
Old Testament Nāhu᷅m 1.947 

Chɛ̄nɛ̍se̍ē 3 Ha̍ba̍ku̍kū 1.952 

Ɛ̍sɔ̍dɔ̍ɔ̄ 112 Sɛ̄fāna̍yā 1.957 

Lɛ̄vi̍ti̍kɔ̍ɔ̄ 214 Ha̍kāī 1.962 

Nɔ̍mbāā 288 Sɛ̄kāla̍yā 1.966 

Dītɔ̍nɔ̍mi̍ī 389 Māla̍kāī 1.988 

Chɔ̄ɔ̍sūāā 479 New Testament 

Chɔ̄ɔ̍chi̍a̍a̍ 531 Māa̍ti̍u̍ 1.994 

Lu̍fū 590 Ma̍kī 2.080 

Sa̍a̍mi̍ɛ̍ɛ̄ Tāso̍o̍ 597 Lu̍kū 2.130 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 669 Chɔ᷄ŋ 2.218 

Māsāā Bɛ̍ndūāā Tāsi̍a̍a̍ 729 Wa̍lta̍ Wānāa̍ Chi̍i̍sūa̍a̍ 2.283 

Māsāā Bɛ̍ndūāā Di̍i̍ŋ Ndūa̍a̍ 805 Lu̍o̍ma᷅ŋnda̍ 2.361 

Ko̍lo̍ni̍kō Tāso̍o̍ 881 Kɔ̄li̍ŋtīāŋ Tāso̍o̍ 2.400 

Ko̍lo̍ni̍kō Di̍i̍ŋ Ndɔ̄ɔ̍ 951 Kɔ̄li̍ŋtīāŋ Di̍i̍ŋ Ndɔ̄ɔ̍ 2.438 

Ɛ̍si̍lūā 1.033 Kāle̍e̍sīāŋnda̍ 2.463 

Nɛ̄hīma̍yā 1.056 Ɛ̄fi̍sīāŋnda̍ 2.478 

Ɛ̄si̍tā 1.091 Fīli̍pīāŋnda̍ 2.491 

Cho̍o̍bū 1.109 Kōlo̍sīāŋnda̍ 2.500 

Sa᷅m 1.181 Tɛ̄sālo̍nīāŋ Tāso̍o̍ 2.509 

Pu̍lɔ̍wāā 1.352 Tɛ̄sālo̍nīāŋ Di̍i̍ŋ Ndɔ̄ɔ̍ 2.517 

Īkīlīsi̍a̍a̍tīī 1.415 Ti̍mo̍tī Tāso̍o̍ 2.522 

Chōndi̍i̍ Sɔ̍lɔ̍mɔ̄ŋ Nde̍ 1.434 Ti̍mo̍tī Di̍i̍ŋ Ndɔ̄ɔ̍ 2.533 

Āīsa̍yā 1.446 Ta̍i̍tɔ̄ɔ̄ 2.541 

Chɛ̄lūīma̍yā 1.577 Fi̍lɛ̍mɔ̄ŋ 2.546 

Cha᷄ŋ Īmɔ̍nɛ̍ Chɛ̄lūīma̍yā Wo̍ 1.719 Hi̍būlūi̍ya̍ 2.548 

Īsi̍kīāā 1.731 Chēmi̍si̍ 2.576 

Da̍a̍ni̍ɛ̍ɛ̄ 1.849 Pītɛ̍ Tāso̍o̍ 2.586 

Hōōsi̍a̍ā 1.883 Pītɛ̍ Di̍i̍ŋ Ndɔ̄ɔ̍ 2.597 

Cho̍wɛ̄ɛ̄ 1.906 Chɔ᷄ŋ Tāso̍o̍ 2.604 

E̍mɔ̍ɔ̍sī 1.913 Chɔ᷄ŋ Di̍i̍ŋ Ndɔ̄ɔ̍ 2.613 

Ōbāda̍yā 1.929 Chɔ᷄ŋ Ŋga̍a̍ Ndɔ̄ɔ̍ 2.615 

Cho̍nā 1.932 Chu̍dī 2.617 

Ma̍kāl 1.936 Sɔ̄ɔ̍ŋ Chɔ̍ɔ̍ma᷄ŋndo̍ŋ 2.620 

Chɛ̄nɛ̍se̍ē 

Chɛ̄nɛ̍se̍ē 1 

A̍ mɛɛ̄ ̍Mɛl̄ɛk̄a̍ tōōsia̍̍a̍ fo̍ndāŋ nda̍ŋ chōo̍ cho̍o̍ a̍ lɛŋ̄ yɛ ̍o̍kɔɔ̄ ̄
1Yāu̍wo̍ ho̍ō ndu̍ chɔ̍m a̍ mɛ̄ɛ̍ Mɛ̄lɛ̄ka̍ tōōsi̍a̍a̍ fo̍ndāŋ nda̍ŋ chōo̍ cho̍o̍ a̍ lɛ̄ŋ o̍ 
kāndɔ᷄ŋndo̍ ni̍, 

2nyɛ̄ o̍ nyɛ̄ wa̍ mu̍lu̍kɛ̄lɛ̍ɛ̄, ndu̍yɛ̍ nyɛ̄ o̍ nyɛ̄ bɛ̍ɛ̍ ve̍ le̍cho̍ō le̍. Chi̍e̍ēŋndo̍ wa̍ ō 
kūmbāā kpo̍u̍ a̍ mɛ̄ŋnda̍ŋ, mi̍ nyūmnda̍ŋ mā wā mā tūālāā o̍ mɛ̄ŋnda̍ŋ chōo̍ 
kpi᷅ŋgbi̍. Ndu̍yɛ̍, nyi̍na̍ Mɛ̄lɛ̄ka̍a̍ ō wa̍ bālɔ̄ɔ̍ o̍ mɛ̄ŋnda̍ŋ chōo̍. 

3Mī Mɛ̄lɛ̄ka̍ dīmī āā, “Nyɛ̄ wa̍wo̍ŋndo̍ ō wa̍.” Mi̍ nyɛ̄ wa̍wo̍ŋndo̍ ō wā. 

4Mi̍ Mɛ̄lɛ̄ka̍ chā māā nyɛ̄ wa̍wo̍ŋ o̍ to̍o̍si̍a̍a̍ wo̍ ō bɛ̄nda̍. Mi̍ Mɛ̄lɛ̄ka̍ pīɔ̄ū nyɛ̄ 
wa̍wo̍ŋndo̍ tɛ̄ɛ̄ŋ nda̍ nyūmnda̍ŋ. 

5Mbo̍ kē nyɛ̄ wa̍wo̍ŋndo̍ dīōla̍ŋ āā, īpāla̍a̍, mbo̍ kē nyūmnda̍ŋ dīōla̍ŋ āā, īchɔ̄llo̍. 
Mi̍ nyūmnda̍ŋ mā tūāl, mi̍ pāa̍le̍ŋ lē sīā dīi̍mā ndɔ̄ɔ̍. Mi̍ pāa̍le̍ tāse̍le̍ŋ lē hīāū. 

6Mi̍ Mɛ̄lɛ̄ka̍ dīmī āā, “Nyɛ̄ tīīla᷄ŋndo̍ ō tōsa̍ŋ o̍ mɛ̄ŋnda̍ŋ tɛ̄ɛ̄ŋ, mbō pīɔ̍u̍ mɛ̄ŋnda̍ŋ 
tɛ̄ɛ̄ŋ sālā tīɔ̍ɔ̍ŋ.” Mi̍ ī yɔ̍nu̍ŋ mɛ̄ɛ̍ Mɛ̄lɛ̄ka̍ dīmi̍ yɛ̍. 

7Mi̍ Mɛ̄lɛ̄ka̍ tōōsīāā nyɛ̄ tīīla᷄ŋ bɛ̍ndōo̍ o̍ mɛ̄ŋnda̍ŋ tɛ̄ɛ̄ŋ. Mbo̍ pīɔ̄ū mɛ̄ŋnda̍ŋ sālā 
tīɔ̍ɔ̍ŋ. Mi̍ mɛ̄ŋnda̍ŋ mā ti᷄ŋ mā lō o̍ nyɛ̄ tīīla᷄ŋ ko̍ŋ bɛ̄ŋgu̍, mi̍ ma᷅ŋ mā wā lēkɔ̍ɔ̍lī. 

8Mi̍ Mɛ̄lɛ̄ka̍ kē nyɛ̄ tīīla᷄ŋ bɛ̍ndū kōŋ dīōla̍ŋ āā, ha̍la̍a̍. Mi̍ nyūmnda̍ŋ mā tūāl. Mi̍ 
pāa̍le̍ŋ lē sīā dīīmā ndɔ̄ɔ̍. Mī pāa̍le̍ di̍i̍ŋ ndɔ̄le̍ŋ lē hīāū. 

9Mi̍ Mɛ̄lɛ̄ka̍ dīmī āā, “Mɛ̄ŋma̍ cho̍ o̍ ha̍la̍a̍ bɛ̄ŋgu̍ wa᷅ŋ mā chūūŋgi̍āŋ ni̍ko̍ na̍a̍ pi᷅lɛ̍, 
mī lɛ̄ŋndē vēsɛ̍i̍le̍ŋ lē fūla̍.” Mi̍ ī yɔ̍nu̍ŋ le̍nde̍. 

10Mi̍ Mɛ̄lɛ̄ka̍ kē lɛ̄ŋndē vēsɛ̍i̍le̍ŋ dīōla̍ŋ āā, chi̍e̍ēŋndo̍ lɛ̍ŋ. Mbo̍ kē mɛ̄ŋma̍ 
chu̍u̍ŋgi̍āŋ na̍a̍ pi᷅lɛ̍ wa̍ŋ dīōla̍ŋ āā, pēe̍ mɛ̄ŋmā īhɛ᷄llo̍. Mi̍ Mɛ̄lɛ̄ka̍ chā māā ō bɛ̄nda̍. 

11Mi̍ Mɛ̄lɛ̄ka̍ dīmī āā, “Lɛ̄ŋnde̍ŋ lē tōsa̍ ni̍ko̍ mī nyɛ̄ o̍ nyɛ̄ pūīyāā vīl o̍ chi̍e̍ēŋndo̍ 
chōo̍ a̍ yɔ̄mnde̍. Nyɛ᷄m chu̍u̍lū mī ŋ̄ tōsa̍ ku̍lu̍la̍ŋ ndo̍ŋ a̍ yɔ̄mīī kūāmɛ̍i̍ ku̍ām a̍ 
būŋnda̍ŋ lēni᷄ŋ nde̍ bɛ̍ɛ̍, lā wu᷅l o̍ chi̍e̍ēŋndo̍ chōo̍ a̍ su̍u̍la̍ŋ yɛ̍ yɛ̍.” Mi̍ ī yɔ̄nu᷄ŋ le̍nde̍. 

12Mi̍ lɛ̄ŋnde̍ŋ lē tōsā mi̍ nyɛ̄ o̍ nyɛ̄ pūīyāā a̍ yɔ̄mnde̍, a̍ nyɛ᷄m chu̍u̍lū mī ŋ̄ tōsa̍ 
ku̍lu̍la̍ŋ ndo̍ŋ, a̍ yɔ̄mīī kūāmɛ̄i̍ ku̍ām a̍ būŋnda̍ŋ lēni᷄ŋ nde̍, mi̍ lā wūl o̍ chi̍e̍ēŋndo̍ 
chōo̍ a̍ su̍u̍la̍ŋ yɛ̍ yɛ̍. Mi̍ Mɛ̄lɛ̄ka̍ chā māā ō bɛ̄nda̍. 

13Mi̍ nyūmnda̍ŋ mā tūāl, mi̍ pāa̍le̍ŋ lē sīā dīi̍mā ndɔ̄ɔ̍. Mi̍ pāa̍le̍ ya̍a̍ ndɔ̄le̍ŋ lē hīāū. 

14 O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmī āā, “Nyɛ᷄m yɔ̍ŋgū nyɛ̄ wa̍wo̍ŋndo̍ wo̍ŋ ŋ̄ wa̍ ni̍ko̍ o̍ 
ha̍la̍a̍ ni᷄ŋ cho̍o̍ cho̍o̍. Nyɔ̄ɔ̍ŋ mu᷅ŋ ŋ̄ wa̍ le̍ īpāla̍a̍ a̍ īchɔ̄llo̍ pīɔ̄ūwo̍ tɛ̄ɛ̄ŋ. Ŋ̄ wa̍ 
ta̍a̍māsi̍la̍ŋ ndu̍yɛ̍, mī ŋ̄ wa̍ le̍ bōōndu̍ŋ yɛ̍ yɔ̍ŋ chɔ̄mndo̍ o̍ wɔ̄sīo̍o̍ ni᷄ŋ, a̍ le̍ pālɛ̍i̍ a̍ 
wɔ̄sīla̍ŋ chɔ̄mndo̍. 

15Nyɔ̄ɔ̍ŋ mu᷅ŋ wa̍ vɛ̍lɛ̄ o̍ ha̍la̍a̍ ni᷄ŋ cho̍o̍ cho̍o̍ le̍ nyɛ̄ wa̍wo̍ŋndo̍ yɔ̄ŋgōo̍ o̍ 
chi̍e̍ēŋndo̍ chōo̍.” Mi̍ ī yɔ̍nu̍ŋ le̍nde̍. 

16Mi̍ Mɛ̄lɛ̄ka̍ tōōsīāā nyɛ᷄m yɔ̍ŋgū nyɛ̄ wa̍wo̍ŋndo̍ wo̍ŋ ŋ̄ bɛ̄ndo᷄ŋ le̍nde̍ ŋ̍ mūu̍ŋ. 
Mi̍ ō bɛ̄ndū tāso̍o̍ ō wā le̍ nyɛ̄ wa̍wo̍ŋndo̍ yɔ̄ŋgōo̍ īpāla̍, mi̍ ō bɛ̄ndū dīi̍ŋ ndɔ̄ɔ̍ ō 
wā le̍ īchɔ̄l. Mbo̍ tōōsīāā vɛ̄lɛ̄ lōo̍ŋ. 

17Mi̍ Mɛ̄lɛ̄ka̍ hāndū mu̍ŋ o̍ ha̍la̍a̍ ni᷄ŋ cho̍o̍ cho̍o̍ le̍nde̍ kpɛ̍ kpɛ̍, le̍ nyɛ̄ wa̍wo̍ŋndo̍ 
yɔ̄ŋgōo̍ o̍ chi̍e̍ēŋndo̍ chōo̍, 

18īpāla̍ a̍ īchɔ̄l, a̍ le̍ nyɛ̄ wa̍wo̍ŋndo̍ pīɔ̄ūwo̍ tɛ̄ɛ̄ŋ a̍ nyūmnda̍ŋ. Mi̍ Mɛ̄lɛ̄ka̍ chā māā 
ō bɛ̄nda̍. 

19Mi̍ nyūmnda̍ŋ mā tūāl mi̍ pāa̍le̍ŋ lē sīā dīi̍mā ndɔ̄ɔ̍. Mi̍ pāa̍le̍ hi̍ɔ̍ɔ̍lu̍le̍ŋ lē hīāū. 

20Mi̍ Mɛ̄lɛ̄ka̍ dīmī āā, “Nyāā yōōmāā yɛ̍ yi̍a̍a̍ ā wa̍ ni̍ko̍, mā pɛ̄ o̍ pēēla̍ŋ. Yōūwa̍ 
bɛ̍ɛ̍ ā wa̍ mā bālu̍ chōo̍ cho̍o̍ o̍ ha̍la̍a̍ ni᷄ŋ.” 

21O̍ ko̍ŋ, mi̍ Mɛ̄lɛ̄ka̍ tōōsīāā vīsīāā pēēyāā bɛ̄ndūa̍a̍ a̍ nyɛ̄ o̍ nyɛ̄ yōōmāā ma̍ pīā o̍ 
pēēla̍ŋ ni᷄ŋ, a̍ su̍u̍la̍ŋ le̍nde̍ yɛ̍ yɛ̍. Yōūwa̍ bɛ̍ɛ̍ mbo̍ tōōsīāā nda̍ a̍ su̍u̍la̍ŋ yɛ̍ yɛ̍. Mi̍ 
Mɛ̄lɛ̄ka̍ chā māā ō bɛ̄nda̍. 

22Mi̍ Mɛ̄lɛ̄ka̍ dūāū nda̍ sa̍lā āā, “Lā tōsa̍ chu̍a̍ūwa̍ mī lā kūi̍i̍, mī lā pɛ̄ o̍ pēēla̍ŋ. 
Yōūwa̍ bɛ̍ɛ̍ ā kūi̍i̍, o̍ chi̍e̍ēŋndo̍ chōo̍.” 

23Mi̍ nyūmnda̍ŋ mā tūāl mi̍ pāa̍le̍ŋ lē sīā dīi̍mā ndɔ̄ɔ̍. Mi̍ pāa̍le̍ ŋu̍ɛ̍ɛ̍nu̍le̍ŋ lē hīāū. 

24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmī āā, “Lɛ̄ŋnde̍ŋ lē tōsa̍ ni̍ko̍ mī vīsīāā su̍u̍la̍ yɛ̍ yi̍a̍a̍ ā 
fūla̍ lɛ̄ŋ a̍ su̍u̍la̍ŋ yɛ̍ yɛ̍, vīsīāā chi̍e̍e̍ ni̍ŋnda̍ ni̍, a̍ vīsīāā yōndūa̍a̍ nɔ̍ kɛ̄kɛ̍u̍la̍ŋ nda̍.” 
Mi̍ ī yɔ̍nu̍ŋ le̍nde̍. 

25Mi̍ Mɛ̄lɛ̄ka̍ tōōsīāā vīsīa̍a̍ le̍nde̍ o̍ chi̍e̍ēŋndo̍ chōo̍ a̍ su̍u̍la̍ŋ yɛ̍ yɛ̍, vīsīāā yōndūa̍a̍ 
bɛ̍ɛ̍ a̍ su̍u̍la̍ŋ yɛ̍ yɛ̍, vīsīāā chi̍e̍e̍ ni̍ŋnda̍ a̍ su̍u̍la̍ŋ yɛ̍ yɛ̍, a̍ vīsīa̍a̍ nɔ̍ kɛ̄kɛ̍u̍la̍ŋ nda̍ a̍ 
su̍u̍la̍ŋ yɛ̍ yɛ̍. Mi̍ Mɛ̄lɛ̄ka̍ chā māā ō bɛ̄nda̍. 

26Mi̍ Mɛ̄lɛ̄ka̍ dīmī āā, “Ŋ̄ tōōsi̍a̍āŋ wa᷅ŋndā chīe̍e̍ya̍ māā vēla᷅ŋ nāā. Ŋ̄ tōōsi̍a̍a̍ nda̍ 
mā nɔ̄ kpāāyāa̍ sūūwa̍ chōo̍ a̍ yōūwa̍, a̍ vīsīāā chi̍e̍e̍ ni̍ŋnda̍, a̍ vīsīāā yōndūa̍a̍ 
kpo̍u̍, a̍ vīsīāā lākɛ̄kɛ̍u̍va̍, a̍ chi̍e̍ēŋndo̍ kpo̍u̍.” 

27O̍ ko̍ŋ, mi̍ Mɛ̄lɛ̄ka̍ tōōsīāā wāna̍ chi̍o̍o̍ māā vēla᷅ŋ ndɔ̄. Māā ndu̍ pi̍la̍ o̍ to̍o̍si̍a̍a̍ 
ndu̍ ni̍. Mbo̍ tōōsīāā wānā pɔ̍nɔ̍ɔ̍ a̍ wānā la̍nɔ̍ɔ̍. 

28Mi̍ Mɛ̄lɛ̄ka̍ dūāū nda̍ sa̍lā āā, “Lā vīōlu̍ chu̍a̍ūwa̍ mī lā kūi̍i̍ mī lā pɛ̄ o̍ chi̍e̍ēŋndo̍ 
chōo̍, ndu̍yɛ̍ mī chi̍e̍ēŋndo̍ wa̍ nya̍ o̍ bā bɛ̄ŋgu̍. Lā wa̍ sūūwa̍ chōo̍, a̍ yōūwa̍ a̍ 
vīsīa̍a̍ kpo̍u̍ o̍ chi̍e̍ēŋndo̍ chōo̍.” 

29Mi̍ Mɛ̄lɛ̄ka̍ dīmī āā, “I̍ ke̍ nya̍ tɔ̄lɔ̄ɔ̄la̍ ku̍ām a̍ ku̍lu̍la̍ŋ lēni᷄ŋ nda̍ŋ fa̍ū, a̍ yɔ̄mīī 
kūāmɛ̍i̍ ku̍ām a̍ būŋnda̍ŋ lēni᷄ŋ nde̍ le̍ wāa̍ nyɛ̄ nyā di̍a̍ā, nyɛ̍m chu̍u̍lū mī ŋ̄ tōsa̍ 
ku̍lu̍la̍ŋ ndo̍ŋ ni̍, a̍ yɔ̄mīī kūāmɛ̄i̍ ku̍ām a̍ būŋnda̍ŋ lēni᷄ŋ nde̍. 

30Ndu̍yɛ̍, vīsī o̍ vīsi̍ cho̍ o̍ chi̍e̍ēŋndo̍ chōo̍ a̍ yōūwa̍ a̍ vīsīa̍a̍ nɔ̍ kɛ̄kɛ̍u̍la̍ŋ nda̍ a̍ nyɛ̄ 
o̍ nyɛ̍ cho̍ nyɛ̄ yōōmāā, I̍ ke̍ nda̍ bīllo̍ a̍ tɔ̄lɔ̄ɔ̄la̍ŋ le̍ wāa̍ nyɛ̄ ndā di̍a̍ā.” Mi̍ ī yɔ̍nu̍ŋ 
le̍nde̍. 

31Mi̍ Mɛ̄lɛ̄ka̍ chā māā nyɛ̄ o̍ nyɛ̄ o̍ to̍o̍si̍a̍a̍ o̍ bɛ̄nda̍ ta̍u̍. Mi̍ nyūmnda̍ŋ mā tūāl, mi̍ 
pāa̍le̍ŋ lē sīā dīi̍mā ndɔ̄ɔ̍. Mī pāa̍le̍ ŋɔ̍mpu᷅mnde̍ŋ lē hīāū. 

Chɛ̄nɛ̍se̍ē 2 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ chīī chi̍e̍ēŋndo̍ tōōsīāā, chōo̍ cho̍o̍ ni̍ a̍ lɛ̄ŋ, a̍ nyɛ̄ o̍ nyɛ̍ 
cho̍ lēni᷄ŋ. 

2O̍ pāa̍le̍ ŋɔ̍mmɛ̍ūle̍ŋ chōo̍, mi̍ Mɛ̄lɛ̄ka̍ mɛ̄ɛ̄lū a̍ wa̍li̍ o̍ wa̍ tōsāa̍ wo̍. O̍ ko̍ŋ, mbo̍ 
pɛ̄ŋgī a̍ wa̍llo̍ o̍ pāa̍le̍ ŋɔ̍mmɛ̍ūle̍ŋ chōo̍. 

3Le̍ he̍ī, mi̍ Mɛ̄lɛ̄ka̍ dūāū pāa̍le̍ le̍ŋ sa̍lā, ndu̍yɛ̍ mbo̍ kɛ̄sī le̍ŋ lēbɛ̄ɛ̄. Kāni̍ fu̍u̍le̍, 
lēchōo̍ Mɛ̄lɛ̄ka̍ pɛ̄ŋgi̍ a̍ wa̍li̍ o̍ wa̍li̍ o̍ to̍sa̍ o̍ chi̍e̍ēŋndo̍ tōōsi̍a̍a̍ ni᷄ŋ ndo̍ ni̍. 

4Nu̍a̍ā Mɛ̄lɛ̄ka̍ Ya̍a̍wɛ̄ɛ̄ lo̍o̍ku̍ chi̍e̍ēŋndo̍ chōo̍ cho̍o̍ a̍ lɛ̄ŋ tōōsīāā ni̍. 

Mɛl̄ɛk̄a̍ kɛs̄i ̍wāna̍ chio̍̍o̍ Id̍ɛŋ̄ 

Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ chi̍e̍ēŋndo̍ chōo̍ cho̍o̍ a̍ lɛ̄ŋ nde̍, 

5nyɛ̄ o̍ nyɛ̄ bɛ̍ɛ̍ ndu̍ o̍o̍ vi̍l lɔ̍ le̍cho̍o̍ le̍, tɔ̄lɔ̄ɔ̄ bɛ̍ɛ̍, bīl bɛ̍ɛ̍, kāni̍ fo̍ndōle̍ ndu̍ o̍o̍ to̍sa̍ 
wɔ̍ mī pīɔ̄ɔ̄ ndu̍ o̍o̍ si̍a̍ wɔ̄ o̍ chi̍e̍ēŋndo̍ chōo̍ le̍. Ndu̍yɛ̍ wānā bɛ̍ɛ̍ ve̍ wɔ̍ ō ndu̍ o̍o̍ 
to̍sā wa̍llo̍ lēcho̍o̍ le̍. 

6Lɛ̄ŋ ko̍ mɛ̄ŋnda̍ŋ ma̍a̍ fu̍lā mī ma̍a̍ pɔ̍ɔ̍līāā lɛ̄ŋnde̍ŋ ni̍. 

7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍o̍sīāā wānā pɔ̍nɔ̍ɔ̍ a̍ pūūlōo̍ lɛ̄ŋ. Mbo̍ hūl 
hūēīyi̍i̍ yɔ̍ŋgū yo̍o̍mōo̍ ve̍ ndu̍ o̍ lāmīli̍ŋ, mi̍ wānā pɔ̍nɔ̍ ko̍ŋ sīmnu᷄ŋ nyɛ̄ yōōmāā. 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍āl kpe̍lo̍o̍ o̍ fo̍ndāŋndo̍ dīōla̍ŋ āā I̍dɛ̄ŋ, kūmbū 
pāa̍le̍ŋ lē chāŋ ndo̍, mbo̍ kɛ̄sī wānā pɔ̍nɔ̍ o̍ to̍o̍si̍a̍a̍ wo̍ lo̍ŋ. 

9Mi̍ Mɛ̄lɛ̄ka̍ tōsā mi̍ yɔ̄mnde̍ ī wūl lɛ̄ŋ o̍ kpe̍lo̍o̍ ho̍ō ni᷄ŋ, yɔ̄m o̍ yɔ᷄m na̍ŋ le̍ tōfā 
ndu̍yɛ̍, mbo̍ nāŋ le̍ dīo̍o̍ mi̍ ī wūl. Mbo̍ tōsā vɛ̄lɛ̄ mi̍ yɔ̄m kōmɔ̄ɔ̄ ndɔ̄ɔ̍ tōsā mī wānā 
wa̍ yōōmū le̍ fɛ̍ɛ̍ŋ fɛ̍ɛ̍ŋ ndo̍, a̍ yɔ̄m kōmɔ̄ɔ̄ ndɔ̄ɔ̍ tōsā mī wānā si̍na̍ sūɛ̍i̍ wɔ̍ɔ̍ŋnde̍ 
a̍ ī kɛ̄ndɛ̄i̍ yo̍, ī wūl mi̍ ī sīm o̍ kpe̍lo̍o̍ ho̍ō tɛ̄ɛ̄ŋ. 

10Mi̍ Mɛ̄lɛ̄ka̍ tōsā mi̍ pīo̍o̍ hīnī kpa̍la̍ŋ o̍ kpe̍lo̍o̍ ho̍ō ni᷄ŋ I̍dɛ̄ŋ, le̍ ndu̍ pɔ̄ɔ̄līa̍a̍. Mɛ̄ɛ̍ 
pīo̍o̍ ho̍ō ō kēlū I̍dɛ̄ŋ tɛ̄ɛ̄ŋ, mbo̍ pīɔ̄ū lɛ̄ūwo̍ŋ o̍ kpe̍lo̍o̍ ho̍ō ni᷄ŋ sa̍lā hīɔ̍ɔ̍lu̍. 

11Lɛ̄ūvīī tāse̍i̍ dīōla̍ŋ āā, Pi̍sīɔ̄ŋ. Mi̍ lɛ̄ūve̍ he̍ī tūūsū mi̍ ī kūā a̍ tūūnɔ᷄ŋndo̍ mi̍ ī kīālū 
lɛ̄ŋndē Ha̍vi̍lāle̍ŋ tɛ̄ɛ̄ŋ kpa̍li̍. 

12Lo̍ŋ ko̍o̍līi̍ŋ kɛ̍ndɛ̄ kɛ̍ndɔ᷄ŋ ŋ̄ chō ni̍, nyɛ̄m chūŋ kɛ̄ndɔ᷄ŋ, a̍ pōūtā kɛ̄ndɛ̄lā nda̍ 
vēēlū āā O̍ni̍kī la̍ŋ bɛ̍ɛ̍ lā chō lo̍ŋ. 

13Lɛ̄ūvīī dīi̍ŋ ndūɛ̍i̍ dīōla̍ŋ āā Ki̍hɔ̄ŋ. Mi̍ lēūve̍ he̍ī kīālū lɛ̄ŋndē Ku̍sīle̍ŋ tɛ̄ɛ̄ŋ. 

14Lɛ̄vīī yāa̍ ndūɛ̍i̍ dīōla̍ŋ āā Ti̍ki̍li̍sī. Ndi̍ tu̍u̍su̍ mi̍ ī kēēkū o̍ lɛ̄ŋndē Āsi̍i̍līāāle̍ŋ bā 
pāa̍le̍ŋ lē chāŋ ndo̍ ni̍. Lɛ̄ūvīī hīɔ̍ɔ̍lu̍e̍i̍ dīōla̍ŋ āā, Yūfi̍lu̍a̍tīī. 

15Mi̍ Mɛ̄lɛ̄ka̍ Ya̍a̍wɛ̄ɛ̄ o̍ kɛ̍sī wānā pɔ̍nɔ̍ o̍ to̍sa̍ wo̍ I̍dɛ̄ŋ, le̍ mbō wa̍ wa̍llo̍ lēni᷄ŋ 
ndu̍yɛ̍, mbō wa̍ ndu̍ māndāa̍. 

16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl po̍ o̍ to̍o̍si̍a̍a̍ wo̍ āā, “Yɔ̄m o̍ yɔ᷄m cho̍ o̍ 
kpēlo̍o̍ ho̍ō ni᷄ŋ ā dīā. 

17Kɛ̍ yɔ̄m kōmɔ̄ɔ̄ ndɔ̄ɔ̍ tōsā mī wānā si̍na̍ sūɛ̍i̍ wɔ̍ɔ̍ŋnde̍ a̍ ī kɛ̄ndɛ̄i̍ yo̍, di̍ā ndu̍ le̍ 
pa̍. O̍ pāa̍le̍ŋ ni᷄ŋ bɛ̍ɛ̍ tē ā dē ndu̍ pɛ̍ ā vī.” 

18O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Ō ni᷄ŋ mī wānā pɔ̍nɔ̍ɔ̍ ō wa̍ ndu̍ pīlɛ̍ 
kpe̍ le̍. I̍ cho̍ wānā ma̍lāa̍ tōōsīāā le̍ ndu̍, o̍ bɛ̍nda̍ le̍ ndu̍ wo̍.” 

19Vīsī o̍ vīsī a̍ yōū o̍ yōū Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍, a̍ pūūlōo̍ lɛ̄ŋ o̍ to̍o̍si̍a̍a̍ nda̍ ni̍. 
Mbo̍ hūŋ a̍ nda̍ nāa̍ pōo̍ chūā mi̍ pōo̍ kē nda̍ dīōla̍ŋ. Ndu̍yɛ̍, lādīō o̍ lādīō pōo̍ ho̍ō 
ō ke̍ nyɛ̄ o̍ nyɛ̄ yōōmāā, la̍ŋ la̍ lo̍ nda̍ chōo̍ ni̍. 

20Mi̍ pōo̍ ho̍ō kē vīsīāā chi̍e̍e̍ ni̍ŋnda̍ dīōla̍ŋ, a̍ yōūwa̍, a̍ vīsī o̍ vīsī yōndō. Kɛ̍ ndu̍yɛ̍, 
pōo̍ ho̍ō ndu̍ o̍o̍ sɔ̍la̍ wɔ̍ wa̍nā ma̍lāā ō ndu̍ o̍o̍ bɛ̍nda̍ le̍ ndu̍ wo̍ le̍. 

21Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍vī pōo̍ o̍ lūa̍a̍ŋ pu᷅ŋ. Hīvīo̍o̍ ndu̍ o̍ lūa̍a̍ŋ, mbo̍ sōlī 
ndu̍ kpɛ̄ndɛ̄i̍ ī pīlɛ̍, mbō mīŋgī vīsīe̍i̍ o̍ fo̍ndāŋ kōŋ. 

22Mi̍ Mɛ̄lɛ̄ka̍ Ya̍a̍wɛ̄ɛ̄ chu̍ā kpɛ̄ndɛ̍i̍ o̍ so̍li̍ pōo̍ o̍ ŋ̄dīāl le̍, mbo̍ tōōsīāā wānā la̍nɔ̍ɔ̍ 
a̍ ndi̍. Mbo̍ hūŋ a̍ chūa̍a̍ ho̍ō nāa̍ pōo̍ chūā. 

23O̍ ko̍ŋ kɔ̍ɔ̍lī, mi̍ pōo̍ dīmī āā, “Mi̍ chē, ho̍ō cho̍ ni᷄ŋ pāa̍ fu̍la̍ o̍ pāālā nīla̍ŋ ni᷄ŋ ndo̍ 
ni̍, dīālle̍ i̍ fu̍la̍ o̍ dīāllūŋ nu᷅ŋ ni᷄ŋ nde̍ cho̍ he̍ī ni̍. Dīōlā ndɔ̄la̍ŋ āā, ‘Wānā la̍nɔ̍ɔ̍’ kāni̍ 
fu̍u̍le̍, pōo̍ o̍ ŋ̄dīāl nda̍ sōli̍ ndu̍ ni̍.” 

24Le̍ sa̍bōo̍ ho̍ō pōo̍ mɛ̄ī fi̍nyā ndɔ̍ a̍ kāla̍ ndɔ̄ mbō chālnu̍ŋ nda̍ la̍a̍ ndɔ̄ ni̍, mā 
sīmnu᷄ŋ di̍ālle̍ ī pīlɛ̍. 

25A̍ bōōndi̍i̍ ke̍ŋ pōo̍ ni̍, la̍a̍ ndɔ̄ ni̍, ā wa̍ tūūlā fo̍ndō, kɛ̍ si̍ɔ̍mbu̍la̍ ve̍ nda̍ le̍. 

Chɛ̄nɛ̍se̍ē 3 

Wāŋndā chīe̍e̍ya̍ kɛɛ̄ ̍Mɛl̄ɛk̄a̍ dīōm 
1Nyāā yōōmāā Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ wa̍ ki̍nɛ̍i̍, kɛ̄ūwo̍ ndu̍ o̍o̍ hi̍o̍ū lēyālā 
kpo̍u̍. Mbo̍ nyūnā wānā la̍nɔ̍ɔ̍ āā, “Bāā Mɛ̄lɛ̄ka̍ dīmi̍ mā dīmīāā āā, ‘Yɔ̄mnde̍ o̍ 
kpe̍lo̍o̍ ho̍ō ni᷄ŋ ki̍nɛ̍i̍ lā di̍ā le̍?’ ” 

2Mi̍ chūa̍a̍ mūlūl kɛ̄ūwo̍ āā, “Mɛ̄lɛ̄ka̍ dīmi̍ māā yɔ̄mnde̍ o̍ kpe̍lo̍o̍ ni᷄ŋ ki̍nɛ̍i̍ ŋ̄ dīā. 

3Kɛ̍ āā, yɔ᷄m cho̍ o̍ kpe̍lo̍o̍ tɛ̄ɛ̄ŋ ndo̍ ndu̍, āā na̍a̍, ŋ̄ di̍ā ndu̍ le̍, āā, pīla᷄ŋndo̍ bɛ̍ɛ̍ na̍a̍ 
ŋ̄ pi̍la᷄ŋ te̍. Āā, tē ŋ̄ dē pɛ̍ ŋ̄ vī.” 

4Kɛ̍ mi̍ kɛ̄ūwo̍ dīmūl chūa̍a̍ āā, “Lā di̍o̍ bɛ̍ɛ̍ lā vi᷅ le̍. 

5Mɛ̄lɛ̄ka̍ dīmi̍ le̍nde̍ fo̍ndōle̍, ō sīnā māā tē lā dē ndu̍ pɛ̍ hɔ̄ltā nyāla̍ŋ lā chō 
kūmbi᷄ŋ ndu̍yɛ̍, mī lā sīna̍ sūɛ̍i̍ kɛ̍ndɛ̄i̍ a̍ ī wɔ̄ɔ̍ŋnde̍ pɛ̄ŋgu̍ māā Mɛ̄lɛ̄ka̍ pi̍la̍.” 

6O̍ ko̍ŋ kɔ̍ɔ̍lī, mɛ̄ɛ̍ chūa̍a̍ chē māā yɔ̄mndo̍ ho̍ō na᷄ŋ le̍ dīo̍o̍, ndu̍yɛ̍ mbo̍ chā mɛ̄ɛ̍ 
kōmɔ̄ɔ̄ ndɔ̄ɔ̍ na᷄ŋ yɛ̍, ndu̍yɛ̍, mɛ̄ɛ̍ o̍ si̍na̍ māā tē wānā de᷅ ndu̍ pɛ̍ ā kēndū kɔ̄l, mbo̍ 
kēndī mbo̍ dīā. O̍ ko̍ŋ, mbo̍ kē vɛ̄lɛ̄ pɔ̍nɔ̍ ndɔ̄, ndu̍ bɛ̍ɛ̍ mbo̍ dīā. 

7Mɛ̄ɛ̍ nda̍ dē dɔ̍ɔ̍ yɔ̄mndo̍ ho̍ō, ma̍ sɔ̄lā sīnā pɛ̄ŋgo̍o̍, ndu̍yɛ̍, ma̍ sāālu᷄ŋ nda̍ pi̍la̍ 
māā ā chō tūūlā fo̍ndō. O̍ ko̍ŋ, ma̍ sūāndū pēi̍ fi̍kīi̍ye̍ yāmbāla̍ŋ, ma̍ yīīnu᷄ŋ o̍ 
lāchāŋ. 

8O̍ ko̍ŋ kɔ̍ɔ̍lī, a̍ te̍le̍ŋ pāa̍le̍ cha̍lāāle̍ŋ ma̍ tūɛ̄ī Mɛ̄lɛ̄ka̍ Ya̍a̍wɛ̄ɛ̍ hūnɔ̄ɔ̍ o̍ kpe̍lo̍o̍ ni᷄ŋ. 
O̍ ko̍ŋ, mi̍ pōo̍ nda̍ la̍a̍ ndɔ̄ a̍ vi̍a̍ŋnu᷄ŋ o̍ yɔ̄mnde̍ kɔ̄ɔ̄lī. 

9Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lū pōo̍, mbo̍ dīmī āā, “Ɔ̍ɔ̄ nu̍m?” 

10Mi̍ pōo̍ dīmī āā, “I̍ tu̍e̍ī nu̍m hūnɔ̄ɔ̍ o̍ kpe̍lo̍o̍ ni᷄ŋ, kɛ̍ sīōōŋnde̍ wa̍ ya̍, kāni̍ fu̍u̍le̍, 
I̍ cho̍ tūū fo̍ndō. O̍ ko̍ŋ, mi̍ vi̍a̍ŋnu᷄ŋ.” 

11Mi̍ Mɛ̄lɛ̄ka̍ nyūnā ndu̍ āā, “Ō nɛ̄ɛ̍ di̍mu̍l lɛ̄ nu̍m māā ā chō tūū fo̍ndō? Yɔ̄m ya̍ 
di̍mu̍l nu̍m a̍a̍ di̍ā le̍ wo̍, ndu̍ ŋ̄ dē ni̍?” 

12Mi̍ pōo̍ dīmī āā, “Wānā la̍nɔ̍ ŋ̄ ke̍ ya̍ le̍ wāa̍ na̍a̍ ndu̍ wo̍, ndu̍ ke̍ ya̍ kōmɔ̄ɔ̄ ndɔ̄ɔ̍ 
ni̍, mi̍ di̍ā.” 

13O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā wānā la̍nɔ̍ɔ̍ āā, “Vɛ̄ ī wāā nu̍a̍ā tōsāa̍?” Mi̍ 
chūa̍a̍ mūlī āā, “Kɛ̄ūwo̍ hu̍i̍i̍ ya̍ ni̍, mi̍ di̍ā.” 

Sēndio̍̍o̍ le̍ kɛū̄wo̍ a̍ wāŋndā chīe̍e̍ya̍ 
14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl kɛ̄ūwo̍ āā, “Le̍ sūɛ̍i̍ ŋ̄ tōsa̍ he̍ī ve̍, vīsīa̍a̍ ki̍nɛ̍i̍ o̍ 
chi̍e̍ēŋndo̍ chōo̍ nūm su̍e̍e̍ sēndi̍o̍o̍ ho̍ō chō chōo̍ ni̍. Chɔ̍ŋ ha̍a̍a̍ mbō kūɛ̄ a̍ yōōmū 
nūmndo̍ lāchī kɛ̄, o̍ dēmbōo̍ chōo̍ ŋ̄ kūā ni̍, ndu̍yɛ̍ pūūlōo̍ ŋ̄ dīā ni̍. 

15I̍ cho̍ ya̍a̍mɔ̍ɔ̍le̍ŋ lūēī nya̍ tɛ̄ɛ̄ŋ nya̍ wānā la̍nɔ̍ɔ̍, mī lu̍e̍i̍ ya̍a̍mɔ̍ɔ̍le̍ŋ yɛ̄yi̍i̍ nu̍mnde̍ 
tɛ̄ɛ̄ŋ a̍ yɛ̄yi̍i̍ wānā la̍nɔ̍ɔ̍. Yɛ̄yi̍i̍ ndūɛ̍i̍ ō pīlɛ̍ chō nu̍m bōlle̍ŋ lɔ̄wā, mī nūm lɔ̍wa̍ ndu̍ 
tɔ̄ndīī kɔ̄ɔ̄līe̍i̍.” 

16Mi̍ Mɛ̄lɛ̄ka̍ dīmūl wānā la̍nɔ̍ɔ̍ āā, “I̍ cho̍ tōsā bōōndu̍ŋ ŋ̄ wā chu̍a̍ūwa̍ vīōlɔ̄ɔ̍ wo̍ŋ, 
mɛ̄ɛ̍ mī nyɛ̄ nɛ̄īyāa̍ kēi̍ nu̍m chōo̍ ta̍u̍ ta̍u̍. O̍ nyɛ̄ nɛ̄īyāa̍ ni᷄ŋ ŋ̄ vīālū ni̍ŋ chu̍a̍ūwa̍ 
ni̍, kɛ̍ ndu̍yɛ̍ vɛ̍lɛ̄, mā nɔ̄ yēēmɛ̍i̍ le̍ pɔ̍nɔ̍ nu̍m. Ndu̍yɛ̍, pɔ̍nɔ̍ nu̍m wa᷅ ni̍ŋ nu̍m 
bōlle̍ŋ ni̍.” 

17Mi̍ Mɛ̄lɛ̄ka̍ dīmūl Pōo̍ āā, “Le̍ chɛ̄lɔ̄ɔ̄ ŋ̄ chɛ᷄l ko̍ŋ la̍a̍ nu̍m dīōm ma̍ dīā yɔ̄m ya̍ I̍ 
di̍mu̍l nu̍m a̍a̍, ‘Di̍ā le̍ wo̍,’ sēndi̍o̍o̍ chō o̍ lɛ̄ŋnde̍ŋ chōo̍ le̍ sa̍bū nūmndo̍. Le̍ mā 

sɔ̍la̍ nyɛ̄ dīa̍a̍ mā dē, mɛ̄ɛ̍ mā to̍sa̍ wa̍llo̍ ō kālā ka̍lā. He̍ī ŋ̄ chō lō tōsāa̍ ni̍, ha̍a̍a̍ a̍ 
pālɛ̍i̍ ŋ̄ chō yōōmū ve̍. 

18Yɔ̄ɔ̍ŋ a̍ yɔ̄mīī ŋ̄yūɛ̍i̍ chō wūlɔ̄ɔ̄ o̍ lɛ̄ŋnde̍ŋ chōo̍ le̍ nūm. Tɔ̄lɔ̄ɔ̄la̍ŋ yōndōo̍ ni᷄ŋ ŋ̄ 
chō wā dīo̍o̍ ni̍. 

19Mɛ̄ɛ̍ mā kēlū la᷄lle̍, ma̍lāŋ ŋ̄ sɔ̄lā nyɛ̍ dīa̍a̍ le̍ dīo̍o̍. He̍ī ŋ̄ chō lō tōsāa̍ ha̍a̍a̍ ni̍ mā 
mi̍i̍ŋgu̍ o̍ pūūlōo̍ ni᷄ŋ, nāa̍ ŋ̄ fūla̍ wa̍. Pūūlōo̍ ŋ̄ chō ni̍, ndu̍yɛ̍ o̍ pūūlōo̍ ni᷄ŋ ŋ̄ chō 
vɛ̄lɛ̄ mīīŋgū ni̍.” 

20Mi̍ A̍dām kē la̍a̍ ndɔ̍ dīōla̍ŋ āā I̍fī, kāni̍ fu̍u̍le̍, ndu̍ wa̍ kālāa̍ le̍ ŋ̄wāŋndā chīe̍e̍ 
kpo̍u̍ ni̍. 

21O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍o̍sīāā nyɛ̄ chūɛ̄ɛ̄na᷄ŋndo̍ a̍ yāu̍la̍ vīsīa̍a̍ le̍ 
A̍dām nda̍ la̍a̍ ndɔ̄, mbo̍ chūɛ̄ī nda̍. 

Mɛl̄ɛk̄a̍ sōli ̍pōo̍ o̍ kpe̍lo̍o̍ niŋ᷄ 
22O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāna̍ chi̍o̍o̍ sīmnu᷄ŋ ni᷅ŋ māā na̍a̍, 
mbo̍ sīnā sūɛ̍i̍ wɔ̍ɔ̍ŋnde̍ a̍ ī kɛ̄ndɛ̄i̍. Ŋ̄ chɛ᷄l mbō kēndi̍ lɛ̄ yɔ᷄m yɔ̍ŋgū yo̍o̍mū fɛ̍ɛ̍ŋ 
fɛ̍ɛ̍ŋndo̍ wo̍ mbō dē ndu̍ le̍, yɔ̄ŋi̍ o̍ wa̍ yo̍o̍mū le̍ fɛ̍ɛ̍ŋ fɛ̍ɛ̍ŋ.” 

23Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ sōlī nda̍ o̍ kpe̍lo̍o̍ ni᷄ŋ I̍dɛ̄ŋ, le̍ mā kɔ̍ wa᷅ ni᷅ŋ 
wa̍li̍ īchīɔ̍ɔ̍ o̍ pūūlōo̍ ni᷄ŋ, pūūlu̍ o̍ fu̍la̍ ni᷄ŋ ndo̍. 

24Mbo̍ tūāū pōo̍, mbo̍ sōlī ndu̍ I̍dɛ̄ŋ. Mbo̍ hāndū ki̍i̍la̍a̍ Mɛ̄lɛ̄ka̍a̍ I̍dɛ̄ŋ, o̍ bā pāa̍le̍ŋ 
le̍ chāŋ ndo̍. Mbo̍ hāndū mūɛ̄ī fāŋīī lēyīŋnde̍ lo̍ŋ. Le̍ pɛ̄ŋgu̍ o̍ pɛ̄ŋgu̍ mūɛ̍i̍ he̍ī chō 
hīŋnɔ᷄ŋndo̍ bā o̍ bā fe̍e̍ le̍ yɔ᷄m yɔ̍ŋgū yo̍o̍mōo̍ wo̍ māndāa̍. 

Chɛ̄nɛ̍se̍ē 4 

Sa̍lālā Ke᷅ŋ nda̍ Eb̍ɛɛ̄l̄ a̍ so̍li ̍la̍ŋ 
1O̍ ko̍ŋ kɔ̍ɔ̍lī, mi̍ A̍dām hi̍vi᷄ŋ I̍fī la̍a̍ ndɔ̍ kɔ̄ɔ̄lī. Mi̍ I̍fī chu̍ā yo᷄llo̍, mbo̍ vīālū pōo̍. Mbo̍ 
dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ ma̍la̍ ya̍ mi̍ vi̍a̍lū pōo̍.” Le̍ he̍ī, mbo̍ kē ndu̍ dīōla̍ŋ āā 
Ke᷅ŋ. 

2Mūlīo̍o̍, mbo̍ vīālū E̍bɛ̄ɛ̄l pɔ̍mbɔ̄ ndɔ̄. Mi̍ E̍bɛ̄ɛ̄l si̍mnu᷄ŋ wa̍nā ma̍ndāā lāsāā. Mi̍ 
Ke᷅ŋ ndu̍ si̍mnu᷄ŋ wa᷅na̍ wa̍li̍ īchīɛ̄ɛ̄. 

3Bōōndi̍i̍ pi᷅lɛ̍, mi̍ Ke᷅ŋ chu̍ā tɔ̄lɔ̄ɔ̄lā ndɔ̄la̍ŋ lā ti᷄ŋ mbo̍ sōlī la̍ŋ sa̍lāa̍ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. 

4Mi̍ E̍bɛ̄ɛ̄l ndu̍ bi̍ī chɔ̄lūāā tāsi̍a̍a̍ chɔ̄lūāā ndūa̍a̍ kōm nda̍, mbō dīī mbo̍ sōlī vīsīŋ 
nda᷄ŋ ŋ̄ kɛ̄ndɛ̄ kɛ̍ndɔ᷄ŋ sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍nī kɔ̄l a̍ 
E̍bɛ̄ɛ̄l a̍ sa̍lā ndɔ̄ɔ̍. 

5Kɛ̍ ō hīni̍ kɔ̍l a̍ Ke᷅ŋ a̍ sa̍lā ndɔ̄ɔ̍ le̍. Le̍ he̍ī, mi̍ Ke᷅ŋ tu̍u̍lū kɔ̄l. Mi̍ hɔ̄lla̍ tāmbū ndu̍ 
pɛ̍. 

6Mi̍ Mɛ̄lɛ̄ka̍ Ya̍a̍wɛ̄ɛ̄ nyu̍nā Ke᷅ŋ āā, “Kɔ̄l tūū yɛ̄ɛ̍nɛ̍ ŋ̄ chō yɛ̄? Vɛ̄ hɔ̄lla̍ tɛ̄ɛ̄mbūūwo̍? 

7Tē a̍ to̍sa̍ sūɛ̍i̍ bɛ̍nda̍ le̍ to̍sāa̍ ve̍ pɛ̍, nūm bɛ̍ɛ̍ I̍ hi̍ni̍ kɔ̄l a̍ nūm. Kɛ̍ tē a̍ to̍sa̍ su̍ɛ̍i̍ 
bɛ̍nda̍ le̍ tōsāa̍ ve̍ le̍, mɛ̄ɛ̍ ma̍nda̍ŋ kāni̍, yɔ̄ŋ wɔ̄ɔ̍ŋndo̍ chō nu̍m mɛ̄ŋgɛ̄lāa̍. Ō 
yēēma̍ mbō tīu̍ nu̍m bā, mbō kūūmbu̍ŋ nu̍m chōo̍ kpu̍lu̍. Kɛ̍ ndu̍yɛ̍ nɔ̍ ndu̍ 
kpāāyāa̍ chōo̍.” 

8Pāa̍le̍ pi᷅lɛ̍ mi̍ Ke᷅ŋ di̍mūl E̍bɛ̄ɛ̄l pɔ̍mbɔ̄ ndɔ̄ āā, “Pōo̍ ŋ̄ kɔ̍ ke̍lāa̍ o̍ chīɛ̍i̍ ni᷄ŋ.” Mɛ̄ɛ̍ 
nda̍ kūɛ̄ o̍ chīɛ̍i̍ ni᷄ŋ, mi̍ Ke᷅ŋ de᷅l E̍bɛ̄ɛ̄l pɔ̍mbɔ̄ ndɔ̍ chōo̍, mbo̍ dīī ndu̍. 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ nyūnā Ke᷅ŋ āā, “Ke᷅ŋ, ɔ̍ɔ̄ E̍bɛ̄ɛ̄l pɔ̍mbɔ̄ nūm?” Mi̍ 
Ke᷅ŋ mu̍lī āā, “I̍ si̍nā ba᷅ o̍ cho̍ le̍. Bāā ya̍ cho̍ pɔ̄mbɔ̄ nūu̍ māndāa̍ ni̍?” 

10Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “To̍fa̍ wɔ̍ nyɛ̄ ŋ̄ tōsa̍ wo̍. Pɔ̄mbɔ̄ nu᷄m ŋ̄ dīī yo̍, 
tē ō wa̍ māā yɔ̄ŋɔ̄ɔ̄ pɛ̍ kōo̍ma̍ ndɔ̄ ma̍ cho̍ lɛ̄ŋ nda̍ŋ mā chō cha᷄ŋndo̍ nāa̍ ya̍ chu̍a̍ 
le̍ nu̍m māa̍ mīŋgūllo̍. 

11A̍ so̍li̍ kōo̍ma̍ pɔ̄mbɔ̄ nūmnda̍ŋ, mi̍ lɛ̄ŋnde̍ŋ lē sɔ̄ɔ̄sīāā ma̍ŋ. Le̍ he̍ī, sēndi̍o̍o̍ chō 
nu̍m chōo̍ a̍ lɛ̄ŋnde̍ŋ o̍kɔ̄ɔ̄. 

12Tɔ̍l bɛ̍ɛ̍ nyɛ̄ lɛ̄ŋ, ō ni᷅ŋ ndɛ̍ le̍. Ndu̍yɛ̍ le̍ nyɛ̄ ŋ̄ tōsa̍ wo̍, wānā nya̍a̍na᷄ŋndo̍ ŋ̄ chō 
lō ni̍, wānā ba̍la̍ŋ fo̍ndōo̍ ŋ̄ chō lō o̍ chi̍e̍ēŋndo̍ chōo̍ ni̍.” 

13Mi̍ Ke᷅ŋ di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Nyɛ̄ pālāā ŋ̄ tūu̍ le̍ ya̍ wo̍ chō ō bɔ̄ɔ̍, I̍ nɔ̍lā ndu̍ 
bīūwɔ᷅ŋ te̍. 

14Ā bīī ma̍ tūāū ya̍ o̍ wa̍li̍ īchīɔ̍ɔ̍ chōo̍. Ā tōū ya̍ vɛ̄lɛ̄ nu̍m īkɛ̄i̍, vɛ̄lɛ̄ āā, wānā 
nya̍a̍na᷄ŋndo̍ ya̍ cho̍ lō ni̍, wānā ba̍la᷄ŋ fo̍ndōo̍ o̍ chi̍e̍ēŋndo̍ chōo̍. Kɛ̄lɛ̄ŋgāā yālāā 
wānā o̍ wānā cha᷅ ya̍ le̍, ō nɔ̄lā mbō dīī ya̍.” 

15Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Ke᷅ŋ āā, “Ā di̍ī nu̍m te̍. Wānā o̍ wāna̍ di̍ī Ke᷅ŋ pɛ̍, I̍ 
mi̍ŋgu̍l wānā ko̍ŋ māa̍ sālā ŋɔ᷄mmɛ̍ū.” O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ ha̍ndū Ke᷅ŋ 
tāāmāsi̍o̍o̍, māā wānā chɔ̍ ndu̍ bɛ̍ɛ̍ ō di̍ī ndu̍ le̍. 

16O̍ ko̍ŋ kɔ̍ɔ̍lī, mi̍ Ke᷅ŋ fa̍ŋa̍ŋ Mɛ̍lɛ̄ka̍ o̍ hɔ̄l, mbo̍ kūā o̍ lɛ̄ŋndē Nɔ̍ɔ̍dīle̍ŋ ni᷄ŋ, I̍dɛ̄ŋ 
ma̍lu̍āŋ, bā pāa̍le̍ŋ lē chāŋ ndo̍. 

Chūāūwāa̍ Ke᷅ŋ nda̍ 
17Mi̍ Ke᷅ŋ hi̍vi᷄ŋ la̍a̍ ndɔ̍ kɔ̄ɔ̄lī, mbo̍ chūā yo᷄llo̍. Mbo̍ vīālū pōo̍, dīōla̍ŋ āā I̍nɔ̍kī. Mi̍ 
Ke᷅ŋ ta̍ŋgūl chi̍o̍o̍. Mbo̍ kē ndu̍ dīōla̍ŋ āā I̍nɔ̍kī, mɛ̄ɛ̍ po̍ ndɔ̄ɔ̍ nɔ̄ dīōla̍ŋ yɛ̍. 

18Mi̍ I̍nɔ̍kī bɛ̍ɛ̍ vi̍a̍lū pōo̍ dīōla̍ŋ I̍lu̍a̍dī. Mi̍ I̍lu̍a̍dī vi̍a̍lū Mɛ̄hūcha̍yɛ̄l. Mi̍ Mɛ̄hūcha̍yɛ̄l 
vi̍a̍lū pōo̍ dīōla̍ŋ āā Mɛ̄tūsi̍a̍yɛ̄ɛ̄. Mi̍ Mɛ̄tūsi̍a̍yɛ̄ɛ̄ vi̍a̍lū pōo̍ dīōla̍ŋ āā Le̍i̍mɛ̍kī 

19Mi̍ Le̍i̍mɛ̍kī chu̍ā lāāndūa̍a̍ ā ŋīɔ̍ɔ̍ŋ, ō pīlɔ̍ɔ̄ dīōla̍ŋ āā A̍dā, ō pīlɔ̍ɔ̍ āā Si̍lāā. 

20Mi̍ A̍dā vi̍a̍lū pōo̍ dīōla̍ŋ āā, Cha̍bāā. Wānāa̍ fu̍la̍ o̍ pūlāle̍ Cha̍bāāle̍ŋ chōo̍ wa̍ 
nda̍ wa̍ wānāā māndāā lāchɔ̄lūa̍a̍ ni̍, mā lɔ̄l o̍ tɛ̍ndɛ̄i̍la̍ tu̍a̍ndāāla̍ŋ ni᷄ŋ. 

21Cha̍bāā pɔ̄mbɔ̄ ndɔ̍ wa̍ Chu̍bāā ni̍. Pūlāle̍ Chu̍bāāle̍ŋ nda̍ hi᷄ŋ a̍ tōwāa̍ lɔ̄ɔ̍ a̍ 
sɛ̄ŋnde̍ŋ hɔ̄ŋndo̍ ni̍. 

22Si̍lāā bɛ̍ɛ̍ mbo̍ vīālū pōo̍ dīōla̍ŋ āā Tūbāāl Ke᷅ŋ. Ndu̍ wa̍ sūmnɔ̍ tāso̍o̍ ni̍. Tūbāāl 
Ke᷅ŋ yēma̍ ndɔ̍ wa̍ Na̍a̍mā ni̍. 

23Bōōndi̍i̍ pi᷅lɛ̍, mi̍ La̍mɛ̍kī di̍mūl lāāndāā ndūa̍a̍ āā, “A̍dā nya̍ Si̍lāā, lāāndūa̍a̍ 
La̍mɛ̍kīa̍a̍, lā ya᷄ŋ ni᷅la̍ŋ, I̍ di̍ī pōo̍ le̍ ya̍ bōlīo̍o̍, po̍ chu̍a̍ pīāāndōo̍ ndu̍ lɔ̍ɔ̄ ya̍, kɛ̍ mi̍ 
di̍ī ndu̍. 

24Sāwāa̍ chō āā, tē wānā di̍ī Ke᷅ŋ pɛ̍, ā mīŋgu̍l wānā ko̍ŋ māa̍ sālā ŋɔ᷄mmɛ̍ū. 
La̍mɛ̍kī ndu̍, tē wānā di̍ī ndu̍ pɛ̍, ā mīŋgu̍l wānā ko̍ŋ māa̍ be̍le̍-ŋɔ̍mmɛ̍ū a̍ lē 
ŋɔ᷄mmɛ̍ū.” 

If̍ī ve̍lū Sɛɛ̍t̍ī 
25Mi̍ I̍fī hi̍a̍ū pɔ̍nɔ̍ɔ̍ kɔ̄ɔ̄lī, mbo̍ chūā vɛ̄lɛ̄ yo᷄llo̍. Mbo̍ vīālū pōo̍. Mbo̍ dīmī āā, 
“Mɛ̄lɛ̄ka̍ ke̍ ya̍ po̍ chēle̍ŋ sɔ̍ŋgɔ̍ E̍bɛ̄ɛ̄l wo̍, ō Ke᷅ŋ di̍ī yo̍.” Mbo̍ kē ndu̍ dīōla̍ŋ āā 
Sɛ̍ɛ̍tī. 

26Sɛ̍ɛ̍tī bɛ̍ɛ̍ mbo̍ vīālū pōo̍. Mbo̍ kē ndu̍ dīōla̍ŋ āā I̍nɔ̍ɔ̍sī. A̍ bōōndi̍i̍ ndūɛ̍i̍ chūāā 
ŋ̄wāŋndā chīe̍e̍ a̍ ka̍ndu̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ ni̍. 

Chɛ̄nɛ̍se̍ē 5 

Pūlāle̍ A̍dāmnde̍ŋ 
(Ko̍lo̍ni̍kō Tāso̍o̍ 1:1-4) 

1Ko̍na̍ po̍o̍nyi̍a̍ŋ a̍ wānāa̍ fu̍la̍ o̍ pūlāle̍ A̍dāmnde̍ŋ chōo̍ wa̍ cho̍ ho̍ō ni̍. Tōōsīāā 
Mɛ̄lɛ̄ka̍ tōōsi̍a̍a̍ wāna̍ chi̍o̍o̍ wo̍, ō tōōsi̍a̍a̍ ndu̍ mātōōsīāā māā vēla᷅ŋ ndɔ̍, ndu̍ 
Mɛ̄lɛ̄ka̍ pīla̍. 

2Mbo̍ tōōsīāā nda̍, wānā pɔ̍nɔ̍ɔ̍ a̍ wānā la̍nɔ̍ɔ̍. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dūāū nda̍ 
sa̍lā. Mɛ̄ɛ̍ o̍ to̍o̍si̍a̍a̍ dɔ̍ɔ̍ nda̍, mbo̍ kē nda̍ dīōla̍ŋ āā, wāŋndā chīe̍ēya̍. 

3A̍dām wa̍ wɔ̄sīla̍ŋ kɛ̄mɛ̄ a̍ be̍le̍-ya̍a̍ (130) mbo̍ vīālū vɛ̄lɛ̄ pōo̍, ndu̍ pi̍la̍ vēla᷅ŋ ndɔ̄ɔ̍ 
yɛ̍ŋgɛ̍sɛ̍ɛ̍. Mbo̍ kē ndu̍ dīōla̍ŋ āā Sɛ̍ɛ̍tī. 

4O̍ ndu̍ kɔ̍ɔ̍lī, mi̍ A̍dām vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū Sɛ̍ɛ̍tī ve̍, mi̍ A̍dām chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ̄ma̍a̍ (800). 

5Mɛ̄ɛ̍, A̍dām wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ be̍le̍-ya̍a̍ (930) mbo̍ wū. 

6Sɛ̍ɛ̍tī wa̍ wɔ̄sīla̍ŋ kɛ̄mɛ̄ a̍ lā ŋūɛ̍ɛ̍nu̍ (105) mbo̍ vīālū I̍nɔ̍ɔ̍sī. 

7O̍ ndu̍ kɔ̍ɔ̍lī mi̍ Sɛ̍ɛ̍tī vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū I̍nɔ̍ɔ̍sī ve̍, mi̍ Sɛ̍ɛ̍tī chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ̄ma̍a̍ a̍ lā ŋɔ᷄mmɛ̍ū 
(807). 

8Mɛ̄ɛ̍, Sɛ̍ɛ̍tī wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ tɔ̍ a̍ lā tīɔ̍ɔ̍ŋ (912), mbo̍ wū. 

9I̍nɔ̍ɔ̍sī wa̍ wɔ̄sīla̍ŋ be̍le̍-ŋɔ̍ma̍hīɔ̍ɔ̍lu̍ (90) mbo̍ vīālū Ke̍nāŋ. 

10O̍ ndu̍ kɔ̍ɔ̍lī mi̍ I̍nɔ̍ɔ̍sī vi̍a̍lū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū Ke̍nāŋ nde̍, mi̍ I̍nɔ̍ɔ̍sī chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ̄ma̍a̍ a̍ tɔ̍ a̍ lā 
ŋūɛ̍ɛ̍nu̍ (815). 

11Mɛ̄ɛ̍ I̍nɔ̍ɔ̍sī wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ lā ŋūɛ̍ɛ̍nu̍ (905) mbo̍ wū. 

12Ke̍nāŋ wa̍ wɔ̄sīla̍ŋ be̍le̍-ŋɔ̍mmɛ̍ū (70) mbo̍ vīālū Māhāla̍lɛ̄l. 

13O̍ ndu̍ kɔ̍ɔ̍lī, mi̍ Ke̍nāŋ vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ 
a̍ bōōndi̍i̍ o̍ ve̍lū Māhāla̍lɛ̄l ve̍, mi̍ Ke̍nāŋ chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ̄ma̍a̍ a̍ be̍le̍-
hi̍ɔ̍ɔ̍lu̍ (840). 

14Mɛ̄ɛ̍, Ke̍nāŋ wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ tɔ̍ (910), mbo̍ wū. 

15Māhāla̍lɛ̄l wa̍ wɔ̄sīla̍ŋ be̍le̍-ŋɔ̍mpu᷅m a̍ lā ŋūɛ̍ɛ̍nu̍ mbo̍ vīālū Cha̍lu̍ɛ̍dī. 

16O̍ ndu̍ kɔ̍ɔ̍lī, mi̍ Māhāla̍lɛ̄l vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. 
Chɔ̍ŋ a̍ bōōndi̍i̍ o̍ ve̍lū Cha̍lu̍ɛ̍di̍ ve̍, mi̍ Māhāla̍lɛ̄l chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē 
ŋɔ̄ma̍a̍ a̍ be̍le̍-ya̍a̍ (830). 

17Mɛ̄ɛ̍, Māhāla̍lɛ̄l wa̍ wɔ̄sīla̍ŋ fa̍ū fa̍ū kɛ̄mɔ̄ɔ̍ lē ŋɔ̄ma̍a̍ a̍ be̍le̍-ŋɔ̄ma̍hīɔ̍ɔ̍lu̍ a̍ lā 
ŋūɛ̍ɛ̍nu̍ (895) mbo̍ wū. 

18Cha̍lu̍ɛ̍dī wa̍ wɔ̄sīla̍ŋ kɛ̄mɛ̄ a̍ be̍le̍-ŋɔ̍mpu᷅m a̍ lā tīɔ̍ɔ̍ŋ (162) mbo̍ vīālū I̍nɔ̍kī. 

19O̍ ndu̍ kɔ̍ɔ̍lī, mi̍ Cha̍lu̍ɛ̍dī vi̍a̍lū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū I̍nɔ̍ki̍ ve̍, mi̍ Cha̍lu̍ɛ̍dī chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ̄ma̍a̍ (800). 

20Mɛ̄ɛ̍, Cha̍lu̍ɛ̍dī wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ be̍le̍-ŋɔ̍mpu᷅m a̍ lā 
tīɔ̍ɔ̍ŋ (962) mbo̍ wū. 

21I̍nɔ̍kī wa̍ wɔ̄sīla̍ŋ be̍le̍-ŋɔ̍mpu᷅m a̍ lā ŋūɛ̍ɛ̍nu̍ mbo̍ vīālū Mɛ̄tu̍si̍lā. 

22O̍ ndu̍ kɔ̍ɔ̍lī, mi̍ I̍nɔ̍kī vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū Mɛ̄tu̍si̍lā ve̍, mi̍ I̍nɔ̍kī chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē yāa̍ (300), ndu̍yɛ̍ 
a̍ bōōndi̍i̍ ke̍ŋ kpo̍u̍, ō wa̍ o̍ dīōm pīlɔ̍ɔ̍ ni᷄ŋ nda̍ Mɛ̄lɛ̄ka̍. 

23Mɛ̄ɛ̍, I̍nɔ̍ki̍ wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē yāa̍ a̍ be̍le̍-ŋɔ̍mpu᷅m a̍ lā ŋūɛ̍ɛ̍nu̍ (365). 

24Ndu̍yɛ̍, a̍ bōōndi̍i̍ I̍nɔ̍kī wa̍ chi̍e̍ēŋ nde̍, ō wa̍ o̍ dīōm pīlɔ̍ɔ̍ ni᷄ŋ nda̍ Mɛ̄lɛ̄ka̍. O̍ ko̍ŋ 
kɔ̍ɔ̍lī, mbo̍ lō lēpīlɛ̍ pɛ̍, wānā chi̍ lɛ̍ ndu̍ le̍. Kāni̍ fu̍u̍le̍, mi̍ Mɛ̄lɛ̄ka̍ hēlnu᷄ŋ a̍ ndu̍ 
cho̍o̍ cho̍o̍. 

25Mɛ̄tu̍si̍lā wa̍ wɔ̄sīla̍ŋ kɛ̄mɛ̄ a̍ be̍le̍-ŋɔ̍ma̍a̍ a̍ lā ŋɔ᷄mmɛ̍ū (187) mbo̍ vīālū La̍mɛ̍kī. 

26O̍ ndu̍ kɔ̍ɔ̍lī, mi̍ Mɛ̄tu̍si̍lā vi̍a̍lū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ o̍ ve̍lū La̍mɛ̍kī ve̍, mi̍ Mɛ̄tu̍si̍lā chu̍ā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋɔ᷄mmɛ̍ū a̍ 
be̍le̍-ŋɔ̍ma̍a̍ a̍ lā tīɔ̍ɔ̍ŋ (782). 

27Mɛ̄ɛ̍, Mɛ̄tu̍si̍lā wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ be̍le̍-ŋɔ̍mpu᷅m a̍ lā 
ŋɔ̄ma̍hīɔ̍ɔ̍lu̍ (969) mbo̍ wū. 

28La̍mɛ̍kī wa̍ wɔ̄sīla̍ŋ kɛ̄mɛ̄ a̍ be̍le̍-ŋɔ̍ma̍a̍ a̍ lā tīɔ̍ɔ̍ŋ (182) mbo̍ vīālū pōo̍. 

29Mbo̍ dīmī āā, “Ho̍ō chō tōsā mī ŋ̄ sɔ̄la̍ ti᷄ŋ pɛ̄ŋgi̍o̍o̍ a̍ wa̍li̍ īchīɛ̄ɛ̄ kālā ka̍lāa̍ ho̍ō o̍ 
lɛ̄ŋnde̍ŋ chōo̍, lē Mɛ̄lɛ̄ka̍ Ya̍a̍wɛ̄ɛ̄ o̍ ha̍ndu̍ le᷅ŋ sēndi̍o̍o̍ lēchōo̍ le̍ŋ.” Le̍ he̍ī, mbo̍ kē 
ndu̍ dīōla̍ŋ āā, Nu̍u̍wā. 

30O̍ ndu̍ kɔ̍ɔ̍lī, mbo̍ vīālū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
bōōndi̍i̍ La̍mɛ̍kī ve̍lū Nu̍u̍wā ve̍, mbo̍ chūā vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋūɛ̍ɛ̍nu̍ a̍ be̍le̍-
ŋɔ̍ma̍hīɔ̍ɔ̍lu̍ a̍ lā ŋūɛ̍ɛ̍nu̍ (595). 

31Mɛ̄ɛ̍, La̍mɛ̍kī wa̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ᷄mmɛ̍ū a̍ be̍le̍-ŋɔ̍mmɛ̍ū a̍ lā 
ŋɔ᷄mmɛ̍ū (777) mbo̍ wū. 

32Mɛ̄ɛ̍ Nu̍u̍wā chu̍a̍ wɔ̄sīla̍ŋ kɛ̄mɔ̄ɔ̍ lē ŋūɛ̍ɛ̍nu̍ (500) mbo̍ vīālū Si̍ɛ̄m, a̍ Ha̍ām, a̍ 
Cha̍fɛ̍tī. 

Chɛ̄nɛ̍se̍ē 6 

Dɛn̍ɛ ̍wɔɔ̍ŋ̍ndo̍ kūii̍ ̍ŋ̄wāŋndā chīe̍e̍ tɛɛ̍ŋ̄ 
1O̍ ko̍ŋ kɔ̍ɔ̍lī, mi̍ wāŋndā chīe̍e̍ya̍ ā kūīī o̍ chi̍e̍ēŋndo̍ chōo̍ ta̍u̍ ta̍u̍, ndu̍yɛ̍, ma̍ vīālū 
wāŋ lāāndūa̍a̍ cha̍po̍. 

2A̍ bōōndi̍i̍ ke̍ŋ, mi̍ nyāā yōōmāa̍ cho̍ o̍ īnyi̍nāya̍ chōo̍ cho̍o̍ wa̍ ā pūm ā chā mɛ̄ɛ̍ 
wāŋ lāāndūa̍a̍ ve̍lu᷄ŋ o̍ chi̍e̍ēŋndo̍ chōo̍ wa̍ ā na᷄ŋ yɛ̍. O̍ ko̍ŋ, ma̍ chɔ̄ɔ̄vīāā ā nda̍ 
yēēma̍ wa̍ nda̍ tɛ̄ɛ̄ŋ, ma̍ sīīŋgūū nda̍ lāāndāā ndā. 

3Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmī āā, “I̍ cho̍ chɛ̍lɔ̄ɔ̄ mī wāna̍ chi̍o̍o̍ hīōū lāchī 
a̍ Nyi̍nā ni̍ cho̍ ndu̍ kɔ̄ɔ̄lī wo̍ lābɛ̄ɛ̄ tɛ̄ɛ̄mbūū le̍ fɛ̍ɛ̍ŋ fɛ̍ɛ̍ŋ te̍. Kāni̍ fu̍u̍le̍, wāna̍ nɔ̍ 
mbō vī wo̍ o̍ cho̍ ni̍. Ō chō ni᷅ŋ wā wɔ̄sīla̍ŋ kɛ̄mɛ̄ a̍ bi̍di̍i̍ŋ (120) ko̍ni̍.” 

4Chɔ̍ŋ a̍ te̍le̍ŋnda̍ la̍ŋ mbo̍ kūā a̍ lāchī bɛ̍ɛ̍, nyāā yōōmāa̍ wa̍ ka̍ŋ o̍ īnyi̍nāya̍ ma̍ 
tūāl o̍ chi̍e̍ēŋndo̍ chōo̍ ma̍ bɔ̄ŋā nɔ̄la̍ŋ a̍ wāŋ lāāndūa̍a̍ wa̍, ma̍ vīālū chūāūwa̍ a̍ 
nda̍. Chūāūwāā kāŋ nda̍ wa̍ sīndɛ̄ ku̍u̍ba̍a̍ dīāllūŋ kālāā bɛ̄ndūa̍a̍ ni̍. Nda̍ wa̍ 
wānāā lātɔ̍ɔ̍va̍a̍ bɛ̍ndūa̍a̍ ni̍. 

5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ sa̍a̍lu᷄ŋ mɛ̄ɛ̍ dɛ̍nɛ̍ wɔ̍ɔ̍ŋ wāŋndā chīe̍e̍ya̍ tīu̍ 
kpo̍u̍ o̍ chi̍e̍ēŋndo̍ chōo̍ yɛ̍. Ndu̍yɛ̍, mbo̍ sāālu᷄ŋ māā yīya᷄ŋ dɛ̍nɛ̍ wɔ̍ɔ̍ŋndo̍ ko̍ni̍ 
hūŋ wa᷅na̍ chi̍o̍o̍ o̍ kɔ̄l te̍le̍ŋ o̍ te̍le̍ŋ ni̍. 

6Mi̍ mɔ̍nɛ̍i̍ bīī Mɛ̄lɛ̄ka̍ le̍ mɛ̄ɛ̍ o̍ to̍o̍si̍a̍a̍ ŋ̄wāŋndā chīe̍e̍ o̍ chi̍e̍ēŋndo̍ chōo̍ yɛ̍. Mi̍ ī 
tɛ̄ɛ̄mbūū ndu̍ kɔ̄l ta̍u̍ bɛ̍ndū. 

7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “I̍ cho̍ wāŋndā chīe̍e̍ya̍a̍ ya̍ I̍ to̍o̍si̍a̍a̍ 
wa̍ bāsɔ̄ɔ̄ o̍ chi̍e̍ēŋndo̍ chōo̍ tɛ̍ɛ̍. Nda̍ ni̍, a̍ vīsīa̍a̍, a̍ yōūwa̍, a̍ nyɛ̄ o̍ nyɛ̄ yōōmāā, 
nda̍ kpo̍u̍ I̍ cho̍ nda̍ tɛ̄ɛ̄mbūū pa̍ku̍. Kāni̍ fu̍u̍le̍, mɔ̍nɛ̍i̍ chō o̍ kɔ̄l nūu̍ ni᷄ŋ le̍ mɛ̄ɛ̍ ya̍ 
i̍ to̍o̍si̍a̍a̍ nda̍ yɛ̍.” 

8Kɛ̍, Nu̍u̍wā ndu̍ ndu̍, mbo̍ tōsā nyɛ̍ nɛ̍ŋī Mɛ̍lɛ̄ka̍ Ya̍a̍wɛ̄ɛ̄ kɔ̄l lo̍. 

Mɛl̄ɛk̄a̍ dīmu̍l Nu̍u̍wā le̍ dɛn̄dɔɔ̄ ̍tōōsia̍̍a̍ 

9Ko̍na̍ po̍o̍nyi̍a̍a̍ŋ a̍ Nu̍u̍wā o̍kɔ̄ɔ̄ wo̍ cho̍ ho̍ō ni̍. Nu̍u̍wā wa̍ wānā sa̍kpō Mɛ̄lɛ̄ka̍ o̍ 
hɔ̄l. Wānāa̍ wa̍ pɛ̄ŋgu̍ ko̍ŋ nda̍ ki̍nɛ̍i̍, Nu̍u̍wā wa̍ wāna̍ to̍sa̍ nyɛ̄ Mɛ̄lɛ̄ka̍ hɛ̄na̍ŋ ndo̍ 
sa̍kpō ni̍. Ndu̍yɛ̍ ō wa̍ o̍ dīōm pīlɔ̍ɔ̍ ni᷄ŋ nda̍ Mɛ̄lɛ̄ka̍. 

10Nu̍u̍wā ndu̍ o̍o̍ nɔ̍ pūa̍a̍ ā yāa̍, Si̍ɛ̄m a̍ Ha̍ām, a̍ Cha̍fɛ̍tī. 

11A̍ bōōndi̍i̍ ke̍ŋ, mi̍ dɛ̍nɛ̍ wɔ̍ɔ̍ŋndo̍ pīā o̍ chi̍e̍ēŋndo̍ chōo̍. Mi̍ ka̍ālā wāŋndā 
chīe̍e̍ya̍ lā kūīsi᷄ŋ Mɛ̍lɛ̄ka̍ o̍ kɔ̄l kpu̍. 

12Mɛ̄ɛ̍ Mɛ̄lɛ̄ka̍ mɛ̄ɛ̄nda̍ŋ chi̍e̍ēŋndo̍, mbo̍ chā māā chi̍e̍ēŋndo̍ tāmbu̍, kāni̍, 
wāŋndā chīe̍e̍ya̍ kpo̍u̍ ma̍ sīmnu᷄ŋ wa̍nāā dɛ̍nɛ̍ wɔ̍ɔ̍ŋ bɛ̄ndū. 

13O̍ ko̍ŋ, mi̍ Mɛ̄lɛ̄ka̍ dīmūl Nu̍u̍wā āā, “I̍ kɛ̍ɛ̍si̍a̍a̍ le̍ mī tɛ̍ɛ̍mbu̍u̍ ŋ̄wāŋndā chīe̍e̍ 
kpo̍u̍ o̍ chi̍e̍ēŋndo̍ chōo̍. Kāni̍ fu̍u̍le̍, wāna̍ chi̍o̍o̍ tōsa̍ mi̍ dɛ̍nɛ̍ wɔ̍ɔ̍ŋndo̍ pīā o̍ 
chi̍e̍ēŋndo̍ chōo̍ cha̍. Le̍la̍ŋ, I̍ cho̍ nda̍ tɛ̄ɛ̄mbūū a̍ chi̍e̍ēŋ kālāa̍ lātūlu̍ fa̍ū. 

14Le̍ he̍ī, ki̍o̍ŋ yɔ̄m kɛ̄ndɛ̄ kɛ̍ndɔ̄ɔ̍ mā tɛ̍nda̍ pɛ̄ŋgɔ̍ŋ, mā to̍o̍si̍a̍a̍ dɛ̄ndɛ̄ bɛ̍ndōo̍ le̍ 
nūm pi̍la̍. A̍ ba̍ŋ pɛ̍, a̍ ki̍li̍ ndu̍ a̍ lu̍mūi̍la̍ŋ kpɛ̍ kpɛ̍, a̍ yi̍kpa̍ ndu̍ a̍ Ko̍tɛ̍i̍yō lēni᷄ŋ a̍ o̍ 
kɔ̄ɔ̍, yɔ̄ŋi̍ mɛ̄ŋnda̍ŋ mā lūɛ̍i̍. 

15Mɛ̄ɛ̍ ŋ̄ nɔ̄ mā tu̍u̍ ndu̍ yɛ̍ cho̍ ho̍ō ni̍, bānde̍i̍ nɛ̄īyo̍ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ŋu̍ɛ̍ɛ̍nu̍ 
(450), bu̍o̍o̍ nɛ̄īyo̍ be̍le̍-ŋɔ̍mmɛ̍ū a̍ le̍ ŋūɛ̍ɛ̍nu̍, hēlɔ̄ɔ̍ nɛ̄īyo̍ be̍le̍-hi̍ɔ̍ɔ̍lu̍ a̍ lē ŋūɛ̍ɛ̍nu̍. 

16Mā chu̍a̍ ndu̍ yīndɔ̄ɔ̍ mā wu̍u̍, kɛ̍ mā mɛ̍i̍ fo̍ndāa̍ yīndɔ̄ɔ̍ tɛ̄ɛ̄ŋ a̍ dɛ̄ndɔ̄ɔ̍ pi̍la̍ le̍ 
nɛ̄īyo̍ lē pīlɛ̍ a̍ tɛ̄ɛ̄ŋ. A̍ wa̍ ndu̍ tāŋgūllo̍ pɛ̍, a̍ mɛ̍i̍ dīo̍o̍ o̍ kpēŋgēi̍. Dɛ̍ndɔ̄ɔ̍ ho̍ō nɔ̄ 
mbō wa̍ hēlɔ̄ɔ̍ lēyāa̍, lēbɛ̄ŋgu̍ tɛ̄ɛ̄ŋ a̍ lēchōo̍. 

17I̍ cho̍ tōsā mī mɛ̄ŋnda̍ŋ mā chu̍a̍ chi̍e̍ēŋndo̍ kpo̍u̍, mī mā dīu̍ nyɛ̄ o̍ nyɛ̄ yōōmāā. 
Nyɛ̄ o̍ nyɛ̄ yōōmāa̍ cho̍ o̍ chi̍e̍ēŋndo̍ chōo̍ ā chō wu̍ fa̍ū. 

18Kɛ̍ nūm nūm, I̍ cho̍ kpe̍ma̍a̍ yīī na̍a̍ nūm tɛ̍ɛ̄ŋ. Nūm ni̍, a̍ pūa̍a̍ nu̍mnda̍, a̍ la̍a̍ 
nu̍m, a̍ lāāndāā pūa̍a̍ nu̍mnda̍, mī lā lūɛ̄ī o̍ dɛ̄ndɔ̄ɔ̍ ni᷄ŋ. 

19Ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̍ cho̍ nyɛ̄ yōōmāā, mā chu̍a̍ nda̍ ā ŋīɔ̍ɔ̍ŋ ŋi̍ɔ̍ɔ̍ŋ tu᷅, ō 
pīāāndōo̍ a̍ ō lāāndōo̍, mā lu̍e̍i̍ nda̍ o̍ dɛ̄ndɔ̄ɔ̍ ni᷄ŋ le̍ mī nda̍ lo̍ yōōmū nya̍ nda̍. 

20Mā chu̍a̍ yōūwa̍ su̍u̍ o̍ su̍u̍, vīsīa̍a̍ su̍u̍ o̍ su̍u̍, a̍ nyɛ̄ o̍ nyɛ̍ cho̍ nyɛ̄ yōōmāā, nda̍ 
kpo̍u̍ ō pīāāndōo̍ a̍ ō lāāndōo̍. Nda̍ kpo̍u̍ ā chō fūlā mā hīŋ nāa̍ nūm chu̍a̍, mā 
ma̍nda̍ nda̍ mā lo̍ yōōmū. 

21O̍ ko̍ŋ kɔ̍ɔ̍lī, mā chu̍a̍ nyɛ̄ o̍ nyɛ̍ cho̍ nyɛ̄ dīāā mā do̍vi̍ ndu̍ kpɛ̍ kpɛ̍ o̍ dɛ̄ndɔ̄ɔ̍ ni᷄ŋ 
le̍ dīo̍ nyāa̍, a̍ vīsīa̍a̍ a̍ nyɛ̄ o̍ nyɛ̄ yōōmāa̍ cho̍ wā lēni᷄ŋ.” 

22Mi̍ Nu̍u̍wā to̍sā mɛ̄ɛ̍ o̍ mɛ̄ɛ̍ Mɛ̄lɛ̄ka̍ dīmu̍l ndu̍. 

Chɛ̄nɛ̍se̍ē 7 

Mɛl̄ɛk̄a̍ tɛɛ̄m̄bu̍u̍ chie̍̍ēŋndo̍ a̍ mɛŋ̄mā hūna᷄ŋ 

1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Nu̍u̍wā āā, “Lu̍ɛ̍i̍ o̍ dɛ̄ndɔ̄ɔ̍ ni᷄ŋ nya̍ yu̍ŋgu̍ nu̍mndo̍ 
fa̍ū. Kāni̍ fu̍u̍le̍, wāŋnda̍ o̍ chi̍e̍ēŋndo̍ ni᷄ŋ fa̍ū, mɛ̄ɛ̍ nūm mi̍ Sa̍a̍lu᷄ŋ wa̍nā sa̍kpō 
nda̍ tɛ̄ɛ̄ŋ. 

2Chu̍a̍ vīsīa̍a̍ cho̍ ā dīāndāā ya̍ o̍ hɔ̄l la̍ ki̍nɛ̍i̍, su̍u̍ o̍ su̍u̍ ku̍ndāla̍ŋ sālā ŋɔ᷄mmɛ̍ū, ō 
pīāāndōo̍ a̍ ō lāāndōo̍. Ndu̍yɛ̍, mā chu̍a̍ vīsīa̍a̍ cho̍ vi̍sīāā dīāndāā ya̍ o̍ hɔ̄l te̍ wa̍, 
su̍u̍ o̍ su̍u̍ ā ŋīɔ̍ɔ̍ŋ ŋi̍ɔ̍ɔ̍ŋ, ō pīāāndōo̍ a̍ ō lāāndōo̍. 

3O̍ ko̍ŋ kɔ̍ɔ̍lī, mā chu̍a̍ yōūwa̍ su̍u̍ o̍ su̍u̍ ku̍ndāla̍ŋ lā ŋɔ᷄mmɛ̍ū, ō pīāāndōo̍ a̍ ō 
lāāndōo̍. O̍ ko̍ŋ, mā lo̍ nyāā yōōmāā yɛ̍ yi̍a̍a̍ ha̍ā māndā le̍ mā hu᷅ŋ wa᷅ yɛ̄i̍ye̍ o̍ 
chi̍e̍ēŋndo̍ chōo̍ kpo̍u̍. 

4I̍ cho̍ pīɔ̍ɔ̍ tūsī o̍ chi̍e̍ēŋndo̍ chōo̍ o̍ pālɛ̍i̍ ī ŋɔ᷄mmɛ̍ū bɛ̄ŋgu̍. Pīɔ̍ɔ̍ chō sīā le̍ pālɛ̍i̍ 
be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍. Nyɛ̄ o̍ nyɛ̄ yōōmāā ya̍ I̍ to̍o̍si̍a̍a̍ I̍ cho̍ nda̍ dīū 
pa̍ku̍.” 

5Mi̍ Nu̍u̍wā to̍sā nyɛ̄ o̍ nyɛ̄ fe̍e̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍. 

6Nu̍u̍wā wa̍ wɔ̄sīla̍ŋ kɛ̄mɔ̄ɔ̍ lē ŋɔ᷄mpu᷅m (600), mi̍ pīɔ̍ɔ̍ a̍ mɛ̄ŋnda̍ŋ mā kāndū 
hūnɔ̄ɔ̍ o̍ chi̍e̍ēŋndo̍ chōo̍. 

7Mi̍ Nu̍u̍wā lu̍ɛ̍ī o̍ dɛ̄ndɔ̄ɔ̍ ni᷄ŋ nda̍ pūa̍a̍ ndūa̍a̍, a̍ la̍a̍ ndɔ̄, a̍ lāāndāā pūa̍a̍ ndūa̍a̍, 
le̍ mā chīnda̍, ā vi᷅ o̍ mɛ̄ŋmā hūnāāmā māŋ ni᷄ŋ te̍. 

8O̍ ko̍ŋ kɔ̍ɔ̍lī, vīsīa̍a̍ cho̍ vīsīāā dīāndāa̍ Mɛ̄lɛ̄ka̍ o̍ hɔ̄l la̍ ni̍, a̍ vīsīa̍a̍ cho̍ vi̍sīāā 
dīāndāā le̍ wa̍, a̍ yōūwa̍, a̍ nyɛ̄ o̍ nyɛ̄ yōōmāā, 

9nda̍ kpo̍u̍ ma̍ lūɛ̄ī o̍ dɛ̄ndɔ̄ɔ̍ ni᷄ŋ a̍ ŋi̍ɔ̍ɔ̍ŋ ŋi̍ɔ̍ɔ̍ŋ, ō pīāāndōo̍ a̍ ō lāāndōo̍, nda̍ 
Nu̍u̍wā wa̍ā, mɛ̄ɛ̍ Mɛ̄lɛ̄ka̍ dīmu̍l ndu̍ yɛ̍. 

10O̍ ko̍ŋ kɔ̍ɔ̍lī, mɛ̄ɛ̍ pālɛ̍i̍ ī hīōū ī ŋɔ᷄mmɛ̍ū mi̍ pīɔ̍ɔ̍ kāndu̍ sīa̍a̍, mi̍ mɛ̄ŋnda̍ŋ mā 
kāndū hūnɔ̄ɔ̍. 

11-16Mi̍ pīɔ̄ɔ̄ bɛ̄ndū bɛ̍ndōo̍ būlī o̍ ha̍la̍ bu᷅. Mi̍ mɛ̄ŋma̍ cho̍ o̍ lɛ̄ŋnde̍ŋ bɛ̄ŋgu̍ wa̍ŋ 
mā būlī bā o̍ bā o̍ chi̍e̍ēŋndo̍ chōo̍. Wɔ̄sī Nu̍u̍wā chi̍ŋa̍ wɔ̄sīla̍ŋ kɛ̄mɔ̄ɔ̍ lē ŋɔ᷄mpu᷅m 
ndo̍ (600), pāŋgi̍i̍ di̍i̍ŋ ndūɛ̍i̍ o̍ wɔ̄sī kōŋ ni᷄ŋ mālɔ̄ tɔ̍ a̍ lē ŋɔ᷄mmɛ̍ū, pāa̍le̍ le̍ŋ pīɔ̄ɔ̄ 
bɛ̄ndōo̍ ho̍ō ō kāndu̍ sīa̍a̍ ni̍, mi̍ mɛ̄ŋnda̍ŋ mā kāndū chi̍e̍ēŋndo̍ chūa̍a̍. Kɛ̍ pāa̍le̍ 
pīɔ̍ɔ̍ kāndu̍ le̍ŋ si̍a̍a̍ le̍ŋ, Nu̍u̍wā ni̍, a̍ pūa̍a̍ ndūa̍a̍, Si̍ɛ̄m a̍ Ha̍ām a̍ Cha̍fɛ̍tī, a̍ Nu̍u̍wā 
la̍a̍ ndɔ̄, a̍ lāāndāā ya̍a̍wa̍a̍ pūa̍a̍ ndūa̍a̍, nda̍ a̍a̍ lu̍ɛ̍i̍nu᷄ŋ ni᷄ŋ fɛ̍lɛ̍ŋ o̍ dɛ̄ndɔ̄ɔ̍ ni᷄ŋ. 
Nda̍ ni̍, a̍ vīsīāā yōndūa̍a̍ su̍u̍ o̍ su̍u̍, a̍ vīsīāā chi̍e̍e̍ ni̍ŋnda̍ su̍u̍ o̍ su̍u̍, nyɛ̄ o̍ nyɛ̄ 
yōōmu̍, a̍ su̍u̍la̍ŋ le̍nde̍ yɛ̍ yɛ̍. Yōūwa̍ ni̍, a̍ nyɛ̄ o̍ nyɛ̍ nɔ̍ kūmba᷅ŋnda̍ŋ, a̍ su̍u̍la̍ŋ 
le̍nde̍ yɛ̍ yɛ̍, nda̍ kpo̍u̍ nda̍ a̍a̍ lu̍ɛ̍i̍nu᷄ŋ ni᷄ŋ o̍ dɛ̄ndɔ̄ɔ̍ ni᷄ŋ. Nyɛ̄ o̍ nyɛ̍ cho̍ nyɛ̄ 
yōōmāā, ma̍ hūŋ nāa̍ Nu̍u̍wā chu̍a̍ ā ŋīɔ̍ɔ̍ŋ ŋi̍ɔ̍ɔ̍ŋ, ma̍ lūɛ̄ī o̍ dɛ̄ndɔ̄ɔ̍ ni᷄ŋ. Mi̍ nyɛ̄ o̍ 
nyɛ̄ yōōmāā lūɛ̄ī le̍nde̍, ō pīāāndōo̍ a̍ ō lāāndōo̍, mɛ̄ɛ̍ Mɛ̄lɛ̄ka̍ dīmu̍l Nu̍u̍wā yɛ̍. 
Mɛ̄ɛ̍ nda̍ chīi̍ lūɛ̄īyɔ̄ɔ̄ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ki̍ndā dīo̍o̍. Mi̍ pīɔ̍ɔ̍ sīā, mbo̍ sīā, mbo̍ 
lō sīa̍a̍ mbo̍ kūā pālɛ̍i̍ be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍. 

17Mi̍ pīɔ̍ɔ̍ a̍ mɛ̄ŋnda̍ŋ mā hīāū lāchī a̍ hūnɔ̄ɔ̍ o̍ chi̍e̍ēŋndo̍ chōo̍ le̍ pālɛ̍i̍ be̍le̍-hi̍ɔ̍ɔ̍lu̍, 
mī mā hēl a̍ dɛ̄ndɔ̄ɔ̍, mī mā hēl. Mi̍ mā lō hēlɔ̄ɔ̍ ha̍a̍a̍ mi̍ dɛ̄ndɔ̄ɔ̍ hēl pɔ̍ pɔ̍ o̍ 
chi̍e̍ēŋndo̍ chōo̍. 

18Mi̍ mɛ̄ŋnda̍ŋ mā hīāū lāchī a̍ hūnɔ̄ɔ̍ o̍ chi̍e̍ēŋndo̍ chōo̍, mi̍ dɛ̄ndɔ̄ɔ̍ hēl, mbo̍ hēl. 

19Mi̍ mɛ̄ŋnda̍ŋ mā lō hūnɔ̄ɔ̍ mi̍ mā hēl, mi̍ mā mīāl pēmbūŋ vīlɛ̄ŋ ŋ̄ bɛ̄ndo᷄ŋ kpo̍u̍ 
o̍ chi̍e̍ēŋndo̍ chōo̍. 

20Mi̍ mā lō hēlɔ̄ɔ̍ mi̍ mā mɛ̄ī pēmbo᷄ŋ lēbɛ̄ŋgu̍ le̍ nɛ̄īyo̍ bi̍di̍i̍ŋ a̍ lē dīi̍ŋ. 

21Nyɛ̄ o̍ nyɛ̄ yōōmāa̍ wa̍ o̍ chi̍e̍ēŋndo̍ chōo̍, yōūwa̍ ni̍, a̍ vīsīāā chi̍e̍e̍ ni̍ŋnda̍, a̍ 
vīsīāā yōndūa̍a̍, a̍ wāŋndā chīe̍e̍ya̍ kpo̍u̍, ma̍ wū pa̍ku̍. Mɛ̄ɛ̍ a̍ wa̍ o̍ dɛ̄ndɔ̄ɔ̍ ni᷄ŋ 
la̍tu̍lu̍ a̍ Nu̍u̍wā wa̍ ma̍ lō. 

22Nyɛ̄ o̍ nyɛ̄ yōōmāa̍ wa̍ o̍ lɛ̄ŋndē vēsɛ̍i̍le̍ŋ chōo̍, nda̍ kpo̍u̍ ma̍ wū. 

23Nyɛ̄ o̍ nyɛ̄ yo̍o̍mu̍ fo̍kɛ̄ o̍ chi̍e̍ēŋndo̍ chōo̍, wāŋndā chīe̍e̍ya̍ ni̍, a̍ vīsīa̍a̍, a̍ nyɛ̄ o̍ 
nyɛ̄ yōōmāa̍ wa̍ o̍ chi̍e̍ēŋndo̍ chōo̍, a̍ yōūwa̍, mi̍ Mɛ̄lɛ̄ka̍ bāsū nda̍ o̍ chi̍e̍ēŋndo̍ 
chōo̍ mɛ̍ɛ̍u̍. A̍ lo̍ yōōmū wa̍, mɛ̄ɛ̍ a̍ wa̍ o̍ dɛ̄ndɔ̄ɔ̍ ni᷄ŋ a̍ Nu̍u̍wā la̍tu̍lu̍ wa̍. 

24Mɛ̄ŋnda̍ŋ mā lo̍ o̍ chi̍e̍ēŋndo̍ chōo̍ ha̍a̍a̍, mɛ̄ɛ̍ mbo̍ kūā pālɛ̍i̍ kɛ̄mɛ̄ a̍ be̍le̍-ŋu̍ɛ̍ɛ̍nu̍ 
(150) ma̍lāŋ ma̍ ka̍ndū to̍lɔ̄ɔ̍. 

Chɛ̄nɛ̍se̍ē 8 

Mɛŋ̄nda̍ŋ mā kāndu̍ tōlɔɔ̄ ̍
1Kɛ̍ ndu̍yɛ̍, Mɛ̄lɛ̄ka̍ wa̍ kɔ̄llo̍ o̍ Nu̍u̍wā lo̍, a̍ vīsīa̍a̍ kpo̍u̍ a̍ wa̍ ndu̍ o̍ bā o̍ dɛ̄ndɔ̄ɔ̍ 
ni᷄ŋ nda̍, vīsīāā yōndūa̍a̍ ni̍, a̍ vīsīāā chi̍e̍e̍ ni̍ŋnda̍. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ yɔ̄ŋgū 
hūēīye̍ mi̍ ī hūāŋ o̍ chi̍e̍ēŋndo̍ chōo̍. Mi̍ mɛ̄ŋnda̍ŋ mā kāndū tōlɔ̄ɔ̍. 

2Mi̍ Mɛ̄lɛ̄ka̍ kīndā tɛ̄ɛ̄ŋgūlā mɛ̄ŋnda̍ŋ mā fūlā lɛ̄ŋ nda̍ŋ. Ndu̍yɛ̍, mbo̍ hāū pīɔ̍ɔ̍ chōo̍ 
cho̍o̍, mbo̍ pɛ̄ŋgī sīa̍a̍. 

3Mi̍ mɛ̄ŋnda̍ŋ mā hīāū lāchī a̍ tōlɔ̄ɔ̍ mbo̍ kūā le̍ pālɛ̍i̍ kɛ̄mɛ̄ a̍ be̍le̍-ŋu̍ɛ̍ɛ̍nu̍ (150). 

4Mɛ̄ɛ̍ pālɛ̍i̍ kɛ̍mɛ̄ a̍ be̍le̍-ŋɛ̍ɛ̍nu̍e̍i̍ ī hīo̍u̍, mi̍ dɛ̄ndɔ̄ɔ̍ hu᷅ŋ cha᷅l o̍ pēmbēi̍ chōo̍ dīōla̍ŋ 
āā A̍lu̍a̍lu̍a̍tī. Pāŋgi̍i̍ ŋɔ̍mmɛ̍ūve̍ o̍ wɔ̄sī kōŋ ni᷄ŋ mālɔ̄ tɔ̍ a̍ lē ŋɔ᷄mmɛ̍ū, pāa̍le̍ le̍ŋ 
kpe̍e̍kpe̍i̍ dɛ̄ndɔ̄ɔ̍ hu᷄ŋ cha᷅l o̍ Pēmbīī A̍lu̍a̍lu̍a̍tīve̍ chōo̍ ni̍. 

5O̍ ko̍ŋ kɔ̍ɔ̍lī, mi̍ mɛ̄ŋnda̍ŋ mā hīāū lāchī a̍ tōlɔ̄ɔ̍ mbo̍ fūūlūū a̍ pāŋgi̍i̍ tɔ̍ ve̍, o̍ 
wɔ̄sīo̍o̍ ni᷄ŋ. O̍ pāa̍le̍ tāse̍le̍ŋ chōo̍ o̍ pāŋgi̍i̍ tɔ̍ ve̍ mi̍ pēmbo᷄ŋ ŋ̄ fūla̍ bōlle̍. 

6Mɛ̄ɛ̍ pālɛ̍i̍ ī hīōū be̍le̍-hi̍ɔ̍ɔ̍lu̍, mi̍ Nu̍u̍wā ku̍mbī dīō pɔ̄mbɔ̄ o̍ to̍o̍si̍a̍a̍ o̍ dɛ̄ndɔ̄ɔ̍ wo̍. 

7Mbo̍ sōlī bāsa̍bāsa̍kūēndo̍o̍, le̍ mbō sīna̍ tē mɛ̄ŋnda̍ŋ mā chūū fāŋa᷅ŋ o̍ chi̍e̍ēŋndo̍ 
chōo̍. Kɛ̍ mɛ̄ɛ̍ bāsa̍bāsa̍kūēndo̍o̍ kūɛ̄, ō mīīŋgu̍ lɛ̍ Nu̍u̍wā o̍ ībūŋ te̍. Mbo̍ lō bālɔ̄ɔ̍ 
o̍ chi̍e̍ēŋndo̍ chōo̍ ha̍a̍a̍, mbo̍ lō o̍ ko̍ŋ mi̍ mɛ̄ŋnda̍ŋ mā vēlā o̍ chi̍e̍ēŋndo̍ chōo̍. 

8Mɛ̄ɛ̍ Nu̍u̍wā che᷅ māā bāsa̍bāsa̍kūēndo̍o̍ ō mīīŋgu̍ ndu̍ o̍ ībūŋ te̍, mbo̍ sōlī vɛ̄lɛ̄ 
pīīŋndo̍. 

9Kɛ̍ mɛ̄ɛ̍ pīīŋndo̍ kūɛ̄, ō sɔ̄la̍ na̍a̍ cha̍lāā le̍. Mbo̍ mīīŋgū o̍ dɛ̄ndɔ̄ɔ̍, kāni̍ fu̍u̍le̍, 
mɛ̄ŋnda̍ŋ mā wa̍ wɔ̄ o̍ lɛ̄ŋnde̍ŋ chōo̍. Mi̍ Nu̍u̍wā so̍lī bāa̍ mbo̍ lūēī pīīŋndo̍ o̍ 
dɛ̄ndɔ̄ɔ̍ ni᷄ŋ. 

10Mbo̍ chūm le̍ pālɛ̍i̍ ī ŋɔ᷄mmɛ̍ū. Mbo̍ sōlī vɛ̄lɛ̄ pīīŋndo̍. 

11Vīōūwɔ̄ɔ̍ kpɛ̍ɛ̍, mi̍ pīīŋndo̍ mīīŋgū ndu̍ o̍ ībūŋ īchɔ̄llo̍. Kɛ̍ mɛ̄ɛ̍ o̍ hi᷅ŋ ni᷅ŋ, pēēle̍ 
ɔ̄li̍fīi̍lē kīyɛ̍i̍lē o̍ ke̍ndi̍ sɛ̄nɛ̄ī le̍ŋ lē wa̍ ndu̍ o̍ sōndō. O̍ ko̍ŋ, mi̍ Nu̍u̍wā si̍nā māā 
mɛ̄ŋnda̍ŋ mā vēla̍ o̍ lɛ̄ŋnde̍ŋ chōo̍. 

12O̍ ko̍ŋ kɔ̍ɔ̍lī, mbo̍ chūm mi̍ pālɛ̍i̍ hīāū vɛ̄lɛ̄ ī ŋɔ᷄mmɛ̍ū. Mbo̍ sōlī vɛ̄lɛ̄ pīīŋndo̍. Kɛ̍ 
ō mīīŋgu̍ lɛ̍ ndu̍ o̍ ībūŋ te̍. 

13Wɔ̄sī Nu̍u̍wā chi̍ŋa̍ wɔ̄sīla̍ŋ kɛ̄mɔ̄ɔ̍ lē ŋɔ᷄mpu᷅m a̍ ō pīlɛ̍ wo̍ (601), pāa̍le̍ tāse̍le̍ŋ, 
o̍ pāŋgi̍i̍ tāse̍i̍ ni᷄ŋ o̍ wɔ̄sī kōŋ ni᷄ŋ, mɛ̄ŋnda̍ŋ mā chūū fāŋa᷅ŋ o̍ lɛ̄ŋnde̍ŋ chōo̍ ni̍. Mi̍ 
Nu̍u̍wā ku̍mbī dɛ̄ndɔ̄ɔ̍, mbo̍ mɛ̄ɛ̄nda᷄ŋ. Mɛ̄ɛ̍ o̍ mɛ̍ɛ̍nda̍ŋ, mbo̍ sāālu᷄ŋ māā lɛ̄ŋnde̍ŋ 
lē vēsa̍. 

14Pāŋgi̍i̍ di̍i̍ŋ ndūɛ̍i̍ o̍ wɔ̄sī kōŋ ni᷄ŋ, o̍ mālɔ̄ bi̍di̍i̍ŋ a̍ lē ŋɔ᷄mmɛ̍ū wa̍ŋ o̍ pāŋgi̍i̍ ke̍ŋ 
ni᷄ŋ, lɛ̄ŋnde̍ŋ lē vēsa̍ nyɛ̄ kɛ̄ndɛ̍ī ni̍. 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl Nu̍u̍wā āā, 

16“Chɔ̍ŋ ni̍ko̍ mā fu̍la̍ o̍ dɛ̄ndɔ̄ɔ̍ ni᷄ŋ nya̍ la̍a̍ nu̍m, a̍ pūa̍a̍ nu̍mnda̍, a̍ lāāndāā pūa̍a̍ 
nu̍mnda̍. 

17Mā so̍li̍ nyɛ̄ o̍ nyɛ̄ yōōmāa̍ cho̍ nu̍m o̍ bā o̍ dɛ̄ndɔ̄ɔ̍ ni᷄ŋ, yōūwa̍ ni̍, a̍ vīsī o̍ vīsī, 
mā ma̍l nda̍ mā kɔ̍ to̍sā chūāūwa̍ cha̍po̍. Ma̍l nda̍ mā kɔ̍ ku̍i̍ī ta̍u̍ o̍ chi̍e̍ēŋndo̍ 
chōo̍.” 

18O̍ ko̍ŋ, mi̍ Nu̍u̍wā a̍ pūa̍a̍ ndūa̍a̍, a̍ la̍a̍ ndɔ̄, a̍ lāāndāā pūa̍a̍ ndāa̍ ā fūlā o̍ dɛ̄ndɔ̄ɔ̍ 
ni᷄ŋ. 

19O̍ ko̍ŋ kɔ̍ɔ̍lī, vīsīa̍a̍ bɛ̍ɛ̍, a̍ yōūwa̍, a̍ nyɛ̄ o̍ nyɛ̄ yōōmāā, ma̍ fūlā o̍ dɛ̄ndɔ̄ɔ̍ ni᷄ŋ ā 
su̍u̍la̍ŋ le̍nde̍ yɛ̍ yɛ̍. 

Nu̍u̍wā to̍o̍sia̍̍a̍ ma̍āŋndo̍ le̍ sa̍lāa̍ 
20O̍ ko̍ŋ kɔ̍ɔ̍lī, mi̍ Nu̍u̍wā to̍o̍sīāā ma̍āŋndo̍ le̍ sa̍lāa̍ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 
Mbo̍ bīī vīsīa̍a̍ a̍ yōūwāa̍ cho̍ ā dīāndāā Mɛ̄lɛ̄ka̍ o̍ hɔ̄l la̍ ā ti᷄ŋ, mbo̍ sōlī nda̍ sa̍lāa̍, 
mbo̍ lūām nda̍ o̍ ma̍āŋndo̍ chōo̍. 

21Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī chūŋ kɛ̄ndɛ̄ sa̍lā Nu̍u̍wā so̍li̍ wo̍, mbo̍ dīmī o̍ kɔ̄l ni᷄ŋ 
āā, “Mi̍ chē bɛ̍ɛ̍ māā chɔ̍ŋ a̍ wāna̍ chi̍o̍o̍ chūāāmbɔ̄yɛ̍ī ndūɛ̍i̍ bɛ̍ɛ̍, māā yīya᷄ŋnda̍ 
wɔ̍ɔ̍ŋnda̍ŋ ko̍ni̍ la̍ hūŋ ndu̍ o̍ kɔ̄l ni̍, kɛ̍ I̍ he̍ndū lɛ̍ chi̍e̍ēŋndo̍ nyɛ̄ pālāa̍ chōo̍ le̍ 
wāna̍ chi̍o̍o̍ le̍. Ndu̍yɛ̍, I̍ di̍ū lɛ̍ nyɛ̄ o̍ nyɛ̄ yōōmāā nu̍a̍ā fa̍ū le̍. 

22Ha̍a̍a̍, a̍ bōōndi̍i̍ chi̍e̍ēŋndo̍ chō hīōūwɔ̄ɔ̍ lāchī a̍ wāa̍ ve̍, te̍le̍ŋnda̍ wa̍lta̍ 
īchīɛ̄ɛ̄la̍ŋ lā chō hīōūwɔ̄ɔ̄ lāchī a̍ wāa̍. Te̍le̍ŋnda̍ lēwɔ̄ɔ̄ la̍ŋ a̍ te̍le̍ŋnda̍ lēsīāl ta̍ŋ lā 
chō hīōūwɔ̄ɔ̄ lāchī a̍ wāa̍, mī te̍le̍ŋnda̍ pāa̍le̍ŋ lē fūlā la̍ŋ a̍ te̍le̍ŋnda̍ nyūmnda̍ŋ mā 
tūāl la̍ŋ lā hīōū lāchī a̍ wāa̍.” 

Chɛ̄nɛ̍se̍ē 9 

Mɛl̄ɛk̄a̍ dɔū̄ Nu̍u̍wā sa̍lā 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dūāū Nu̍u̍wā sa̍lā nda̍ pūa̍a̍ ndūa̍a̍ āā, “Lā vīōlu̍ ŋ̍chu̍a̍u̍ 
mī lā kūi̍i̍ ta̍u̍ ta̍u̍ o̍ chi̍e̍ēŋndo̍ chōo̍. 

2Vīsīa̍a̍ kpo̍u̍ o̍ chi̍e̍ēŋndo̍ chōo̍, a̍ yōūwa̍, a̍ sūūwa̍, a̍ nyɛ̄ o̍ nyɛ̄ yōōmāa̍ cho̍ o̍ 
chi̍e̍ēŋndo̍ chōo̍, sīōōŋnde̍ chō nda̍ wā ta̍u̍ le̍ nya̍. Nda̍ kpo̍u̍ nya̍ nɔ̍ nda̍ kpāāyāa̍ 
chōo̍ ni̍. 

3I̍ ke̍ nya̍ nyɛ̄ o̍ nyɛ̍ cho̍ nyɛ̄ yōōmāā le̍ wāa̍ nyɛ̄ nyā di̍a̍ā, mɛ̄ɛ̍ ya̍ I̍ ke̍ nya̍ tɔ̄lɔ̄ɔ̄la̍ŋ 
le̍ dīo̍o̍ yɛ̍ ko̍ni̍. Le̍la̍ŋ, lā chē nyɛ̄ o̍ nyɛ̄ fe̍e̍. 

4Kɛ̍ ndu̍yɛ̍, lā di̍ā vīsīo̍o̍ o̍ nya̍ sōli̍ fɛ̍ɛ̍ŋ kōo̍ma̍ ndūa̍a̍ŋ te̍ wo̍ le̍, kāni̍ fu̍u̍le̍, o̍ 
kōo̍wa̍ŋ ni᷄ŋ yōōmōo̍ chō ni̍. 

5Le̍ yōōmū wāna̍ chi̍o̍o̍ tɛ̄ɛ̄mbūūwo̍, nyɛ̄ pālāa̍ ya̍ tu̍sī wa᷅ŋndo̍ kɛ̄lɛ̄ŋgāā chɔ̄lōo̍ o̍ 
tɛ̍ɛ̍mbūū ndu̍ wo̍ chōo̍ ni̍. Tē vīsīo̍o̍ kɛ̄lɛ̄ŋgāā chɔ̄lōo̍ ō dīī wāna̍ chi̍o̍o̍ pɛ̍, lā dīi̍ 
ndu̍. Wānā o̍ wāna̍ di̍ī chāa̍ŋ ndɔ̄ wa᷅na̍ chi̍o̍o̍ pɛ̍, ndu̍ bɛ̍ɛ̍ ō nɔ̄ mbō sɔ̄la̍ dīyɔ̄ɔ̍. 

6Wānā o̍ wāna̍ di̍ī wāna̍ chi̍o̍o̍ pɛ̍, ndu̍ bɛ̍ɛ̍ wāna̍ chi̍o̍o̍ ko̍ni̍ di̍ī ndu̍ ni̍. Kāni̍ fu̍u̍le̍, 
tōōsīāā ya̍ Mɛ̍lɛ̄ka̍ tōōsi̍a̍a̍ wāna̍ chi̍o̍o̍ wo̍ māā vēla᷅ŋ nī ya̍ I̍ to̍o̍si̍a̍a̍ ndu̍ ni̍. 

7“Lā vīōlu̍ chu̍a̍ūwa̍, mī lā kūi̍i̍, mī lā mīīŋgu̍ pīɔ̄ o̍ chi̍e̍ēŋndo̍ chōo̍.” 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl Nu̍u̍wā nda̍ pūa̍a̍ ndūa̍a̍ āā, 

9“I̍ yi̍ī yɔ̍ kpe̍ma̍a̍ na̍a̍ nya̍ā tɛ̍ɛ̄ŋ, a̍ chūāūwāā nyāā ma̍māa̍ lēpūlā kɛ̄, 

10a̍ nyɛ̄ o̍ nyɛ̄ yōōmāa̍ wa̍ o̍ dɛ̄ndɔ̄ɔ̍ ni᷄ŋ. Chɔ̄lū chi̍e̍e̍ ni̍ŋ ni̍, vīsī yōndō ni̍, yōū ni̍, 
kpo̍u̍. 

11Kpe̍ma̍ ko̍ŋ cho̍ ni̍ māā le̍ fɛ̍ɛ̍ŋ a̍ fɛ̍ɛ̍ŋ I̍ tɛ̍ɛ̍mbūū lɛ̍ nyɛ̄ o̍ nyɛ̄ yōōmāā a̍ mɛ̄ŋmā 
hūna᷄ŋ te̍. Ndu̍yɛ̍ I̍ tɛ̍ɛ̍mbūū lɛ̍ chi̍e̍ēŋndo̍ a̍ mɛ̄ŋmā hūna᷄ŋ te̍.” 

12Mi̍ Mɛ̄lɛ̄ka̍ dīmī āā, “Tāāmāsi̍o̍o̍ chō ho̍ō le̍ kpe̍ma̍ ya̍ I̍ yi̍i̍ na̍a̍ nya̍ tɛ̍ɛ̄ŋ, a̍ nyɛ̄ o̍ 
nyɛ̄ yōōmāa̍ wa̍ nu̍m o̍ bā o̍ dɛ̄ndɔ̄ɔ̍ ni᷄ŋ ndo̍ ni̍. Wāŋndā chīe̍e̍ya̍ ni̍, a̍ nyɛ̄ o̍ nyɛ̄ 
yōōmāā ni᷅ŋ lāchī kɛ̄. 

13I̍ ha̍ndu̍ ni̍ŋgi̍na̍ŋgā nūu̍ chōo̍ cho̍o̍ māā tāāmāsi̍ le̍ kpe̍ma̍a̍ na̍a̍ tɛ̄ɛ̄ŋ na̍a̍ 
chi̍e̍ēŋndo̍. 

14Te̍le̍ŋ o̍ te̍le̍ŋ ya̍ I̍ to̍sa̍ pɛ̍ mī pīɔ̍ɔ̍ he᷄l, kɛ̍ mī ni̍ŋgi̍na̍ŋgāa̍ ō hīni̍ chōo̍ cho̍o̍, 

15I̍ lo̍o̍nu̍ŋ dɔ̍ɔ̍ a̍ kpe̍ma̍ ya̍ yi̍i̍ na̍a̍ nya̍ā tɛ̍ɛ̄ŋ a̍ nyɛ̄ o̍ nyɛ̄ yōōmāā fe̍e̍, māā fɛ̍ɛ̍ŋ a̍ 
fɛ̍ɛ̍ŋ I̍ tɛ̍ɛ̍mbūū lɛ̍ nyɛ̄ o̍ nyɛ̄ yōōmāā kpo̍u̍ a̍ mɛ̄ŋmā hūna᷄ŋ te̍ wo̍. 

16Tē ni̍ŋgi̍na̍ŋgāa̍ ō hīni̍ dɔ̍ɔ̍ chōo̍ pɛ̍ mī che᷅, I̍ lo̍o̍nu̍ŋ dɔ̍ɔ̍ a̍ kpe̍ma̍ fɛ̍ɛ̍ŋ fɛ̍ɛ̍ŋ cho̍ 
ya̍ Mɛ̍lɛ̄ka̍ tɛ̄ɛ̄ŋ a̍ nyɛ̄ o̍ nyɛ̄ yōōmāā fe̍e̍ o̍ chi̍e̍ēŋndo̍ chōo̍ wo̍.” 

17O̍ ko̍ŋ, mi̍ Mɛ̄lɛ̄ka̍ dīmūl Nu̍u̍wā āā, “Tāāmāsi̍o̍o̍ cho̍ ho̍ō le̍ kpe̍ma̍ ya̍ I̍ to̍sa̍ ya̍ 
pi̍la̍ tɛ̄ɛ̄ŋ na̍a̍ nyɛ̄ o̍ nyɛ̄ yōōmāā fe̍e̍ o̍ chi̍e̍ēŋndo̍ chōo̍ wo̍ ni̍.” 

Nyɛ ̍yɔn̍u̍ŋ Nu̍u̍wā tɛɛ̍ŋ̄ nda̍ pūa̍a̍ ndūa̍a̍ wo̍ 
18Pūa̍a̍ Nu̍u̍wā wa̍ a̍ fu̍la̍ o̍ dɛ̄ndɔ̄ɔ̍ ni᷄ŋ nda̍ cho̍ ha̍ā ni̍. Si̍ɛ̄m, a̍ Ha̍ām, a̍ Cha̍fɛ̍tī. 
Nu̍u̍wā po̍ ndɔ̄ɔ̍ pīlɔ̍ɔ̍ Ha̍ām ndu̍ ve̍lū Ke̍nāŋ ni̍. 

19Pūa̍a̍ ya̍a̍wa̍a̍ Nu̍u̍wā wa̍ ha̍ā, nda̍ ve̍lū ni᷄ŋ chūāūwa̍ ni̍ mi̍ chūāūwāā kāŋ ā kūā 
a̍ kūi̍i̍yo̍ ma̍ tīū o̍ chi̍e̍ēŋndo̍ chōo̍ kpo̍u̍. 

20Wāna̍ wa̍li̍ īchīɔ̍ɔ̍ Nu̍u̍wā wa̍ ni̍. Mbo̍ tūāl kpe̍le̍ mākīle̍pīi̍yo̍ ndu̍yɛ̍, mbo̍ tōsā 
mūɛ̄īya̍ŋ a̍ kɔ̄mndē lēŋ. 

21Mbo̍ kōl mūɛ̄īmā māŋ mi̍ mā bīī ndu̍. Nu̍u̍wā wa̍ wāna̍ tāso̍o̍ le̍ kpe̍le̍ wa̍ā nu̍a̍ā 
tōsāa̍ ni̍. Mɛ̄ɛ̍ ma̍ bi̍ī ndu̍, mbo̍ hīnī o̍ tɛ̍ndīi̍ ndɔ̄ɔ̍ ni᷄ŋ tu̍ū fo̍ndō. 

22Mɛ̄ɛ̍ Ha̍ām, fi̍nyāa̍ Ke̍nāŋ, che᷅ Nu̍u̍wā fi̍nyā ndɔ̍ īhīni̍ tu̍ū fo̍ndō, mbo̍ kɔ̍ di̍mūl 
bɛ̄ndāā ndūa̍a̍ o̍ bɛ̍ɛ̄. 

23Mi̍ Si̍ɛ̄m nda̍ Cha̍fɛ̍tī a̍ chu̍ā dōmāa̍, ma̍ sāā ndu̍ vēllāa̍ vēllē. Ma̍ pɛ̄ŋgɛ̄la᷄ŋ ndu̍ o̍ 
lāpɛ̄ɛ̄ŋ ma̍ lūɛ̄ī a̍ mākɔ̄ɔ̄, ma̍ kūūmbūū fi̍nyā nda̍. Hɔ̄lla̍ wa̍ nda̍ ā mūlīāā bā bīɔ̄ɔ̄. 
Le̍ he̍ī, ā chi̍ fi̍nyā nda̍ tūū fo̍ndō le̍. 

24Mɛ̄ɛ̍ mūɛ̄īya̍ŋ mā kīōlu̍ Nu̍u̍wā o̍ hɔ̄l, mbo̍ sīnā a̍ nyɛ̄ po̍ ndɔ̄ mɛ̍ɛ̍lāa̍ Ha̍ām to̍sa̍ 
wo̍ o̍kɔ̄ɔ̄. O̍ ko̍ŋ, mi̍ Nu̍u̍wā me̍nā Ha̍ām a̍ chūāūwāā ndūa̍a̍. 

25Mbo̍ dīmī āā, “Sēndi̍o̍o̍ chō pūlāle̍ Ke̍nāŋnde̍ŋ chōo̍. Nu̍a̍ā Ke̍na̍na̍i̍tīi̍ya̍ ā lō 
chi̍a̍a̍ ndi̍a̍ā ndāā pi̍lla̍ o̍ bā bɛ̄ŋgu̍ fɔ̍!” 

26Mbo̍ dīmī āā, “Mɛ̄lɛ̄ka̍ nūu̍ Ya̍a̍wɛ̄ɛ̄, o̍ dɔ̍u̍ Si̍ɛ̄m sa̍lā. Pūlāle̍ Ke̍nāŋnde̍ŋ lē 
sīmnu̍ŋ chi̍a̍a̍ le̍ Si̍ɛ̄m fɔ̍! 

27Mɛ̄lɛ̄ka̍, yāndi̍i̍, chɔ̍ɔ̍lu̍ Cha̍fɛ̍ti̍ lɛ̄ŋnde̍ŋ fɔ̍! Cha̍fɛ̍tī nda̍ Si̍ɛ̄m, cha᷄lta̍ nda̍la̍ŋ lā 
sīmnu̍ŋ nyɛ̄ pīlɛ̍ fɔ̍! Pūlāle̍ Ke̍nāŋnde̍ŋ lē sīmnu̍ŋ chi̍a̍a̍ le̍ pūlāle̍ Cha̍fɛ̍tīle̍ŋ fɔ̍” 

28Chɔ̍ŋ a̍ bōōndi̍i̍ mɛ̄ŋnda̍ŋ mā fāŋa̍ŋ o̍ chi̍e̍ēndo̍ chōo̍ ve̍, mi̍ Nu̍u̍wā chu̍ā vɛ̄lɛ̄ 
wɔ̄sīla̍ŋ kɛ̄mɔ̄ɔ̍ le̍yāa̍ a̍ be̍le̍-ŋu̍ɛ̍ɛ̍nu̍ (350). 

29Mɛ̄ɛ̍, Nu̍u̍wā chi̍i̍ wɔ̄sīla̍ŋ fa̍ū fa̍ū kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ a̍ be̍le̍-ŋu̍ɛ̍ɛ̍nu̍ (950) 
ma̍lāŋ o̍ wū. 

Chɛ̄nɛ̍se̍ē 10 

Pūa̍a̍ Nu̍u̍wā wa̍ pūlālē ndāle̍ŋ 
(Ko̍lo̍ni̍kō Tāso̍o̍ 1:5-23) 

1Pūa̍a̍ Nu̍u̍wā wa̍, Si̍ɛ̄m, a̍ Ha̍ām, a̍ Cha̍fɛ̍tī, pūlālē ndāle̍ŋ le̍ cho̍ le᷅ŋ ni̍. Chɔ̍ŋ a̍ 
bōōndi̍i̍ mɛ̄ŋmā hūna᷄ŋ mā fāŋa̍ŋ o̍ chi̍e̍ēŋndo̍ chōo̍ ve̍, mi̍ pūa̍a̍ Nu̍u̍wā wa̍ ha̍ā ā 
vīālū chūāūwa̍. 

2Pūa̍a̍ Cha̍fɛ̍tī ve̍lū wa̍ cho̍ ha̍ā ni̍, Ko̍mɛ̄ɛ̄, a̍ Me̍e̍kɔ̄ɔ̄, a̍ Ma̍dāī, a̍ Cha̍vāŋ, a̍ Tu̍bāā, 
a̍ Mɛ̍sīɛ̄ɛ̄, a̍ Ti̍lu̍a̍sī. 

3Pūa̍a̍ Ko̍mɛ̄ɛ̄ ve̍lū wa̍ cho̍ ha̍ā ni̍. A̍si̍kɛ̍na̍sī, a̍ Lu̍i̍fāā, a̍ Tōŋga̍māā. 

4Pūa̍a̍ Cha̍vāŋ ve̍lū wa̍ cho̍ ha̍ā ni̍, Īli̍sīāā, a̍ Ta̍a̍sī, a̍ Ki̍tīm, a̍ Do̍da̍nīm. 

5Pūa̍a̍ Cha̍fɛ̍tīa̍a̍ ha̍ā ki̍nɛ̍i̍, wānāa̍ fu̍la̍ o̍ pūlālē ndāle̍ŋ chōo̍ wa̍, nda̍ ku̍i̍i̍ ma̍ 
sīmnu᷄ŋ wa̍nāa̍ ho̍lnu̍ŋ pe̍ēla̍ mɛ̄ŋmā īhɛ᷄lla̍ŋ nda̍ ni̍. Mi̍ pūa̍a̍ ha̍ā pūlāma̍ ndā ma̍ 
yɛ̍ yi̍a̍ŋ, mā sīmnu᷄ŋ lɛ̄ŋnde̍ yɛ̍ yɛ̍, a̍ sɔ̄ɔ̍ŋ ma̍ŋgāla᷄ŋ le̍nde̍ yɛ̍ yɛ̍. 

6Pūa̍a̍ Ha̍ām ve̍lū wa̍ cho̍ ha̍ā ni̍. Kɔ̍ɔ̍sī, a̍ I̍chi̍pī, a̍ Pu̍tī, a̍ Ke̍nāŋ. 

7Pūa̍a̍ Kɔ̍ɔ̍sī ve̍lū wa̍ cho̍ ha̍ā ni̍. Si̍ɛ̍bā, a̍ Ha̍vi̍lā, a̍ Sa̍bi̍tāā, a̍ Lu̍a̍a̍mā, a̍ Sābītɛ̍kā. 
Pūa̍a̍ Lu̍a̍a̍mā ve̍lū wa̍ cho̍ ha̍ā ni̍. Si̍ɛ̍bā, a̍ Dɛ̍dāŋ. 

8O̍ ko̍ŋ kɔ̍ɔ̍lī, mi̍ Kɔ̍ɔ̍sī vi̍a̍lū Ni̍mi̍lɔ̄ɔ̄. O̍ chi̍e̍ēŋndo̍ chōo̍ ki̍nɛ̍i̍, ndu̍ wa̍ ku̍u̍ba̍nɔ̍ 
tāso̍o̍ ni̍. 

9Ō wa̍ dōōsūnɔ̄ bɛ̍ndū Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Mi̍ dīōlā ndɔ̄la̍ŋ lā fūlā o̍ tāle̍ āā, “Māā 
Ni̍mi̍lɔ̄ɔ̄, dōōsūnɔ̍ bɛ̍ndōo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l.” 

10Fo̍ndāŋndā tāse̍la̍ o̍ wa̍ chōo̍ ma̍sā la̍ŋ la̍ cho̍ la᷅ŋ ni̍. Ba̍bɛ̄ɛ̄l, a̍ Ɛ̍lu̍ɛ̍chī, a̍ A̍ka̍a̍dī. 
O̍ lɛ̄ŋndē Ba̍bi̍lɔ̄ŋnde̍ŋ ni᷄ŋ chi̍o̍o̍ŋ mu᷅ŋ ŋ̄ chō ni̍. 

11O̍ ko̍ŋ kɔ̍ɔ̍lī, mi̍ Ni̍mi̍lɔ̄ɔ̄ ku̍ā o̍ lɛ̄ŋndē Āsi̍i̍līāāle̍ŋ ni᷄ŋ, mbo̍ tāŋgūl Ni̍ni̍vɛ̄ɛ̄, a̍ 
Lūɛ̄hōbōtī I̍i̍ɛ̄ɛ̄, a̍ Ka̍lā, 

12a̍ Lu̍ɛ̍sīŋ. Ni̍ni̍vɛ̄ɛ̄ tɛ̍ɛ̄ŋ a̍ Ka̍lā, Lu̍ɛ̍sīŋ cho̍ ni̍. Ka̍la̍ wa̍ chi̍e̍e̍ ndɔ̍ lēmāsāa̍ ni̍. 

13Pūa̍a̍ I̍chi̍pī ve̍lū wa̍ cho̍ ha̍ā ni̍. Lu̍dīm, a̍ Ānām, a̍ Lēhābi᷄m, a̍ Nāfi̍tu̍hīī, a̍ 

14Pātīlu̍sīm, a̍ Kāsūlu̍hīm, a̍ Kāfītōlu̍īm. Kāsūlu̍hīm Fīli̍i̍tīāŋnda̍ ā chɛ᷄ŋ ni̍. 

15Mi̍ Ke̍nāŋ vi̍a̍lū po̍ ndɔ̍ tāso̍o̍, mbo̍ kē ndu̍ dīōla̍ŋ āā Sa̍i̍dɔ̄ŋ. O̍ ko̍ŋ kɔ̍ɔ̍lī, mbo̍ 
vīālū Hɛ̍ɛ̍tī. 

16Mɛ̄ɛ̍, o̍ pūlāle̍ Ke̍nāŋnde̍ŋ ni᷄ŋ kāa̍la̍ŋ nda᷅ŋ lā fūla̍ ni̍. Chɛ̍bu̍sa̍i̍tīi̍ya̍ ni̍, a̍ 
Āmɔ̄lu̍a̍a̍tīi̍ya̍, a̍ Ka̍ŋga̍sa̍tīi̍ya̍, 

17a̍ Hi̍va̍i̍tīi̍ya̍, a̍ A̍a̍ka̍i̍tīi̍ya̍, a̍ Sa̍na̍i̍tīi̍ya̍, 

18a̍ A̍a̍va̍da̍i̍tīi̍ya̍, a̍ Sɛ̍ma̍lu̍a̍i̍tīi̍ya̍, a̍ Hāmāta̍i̍tīi̍ya̍. Te̍le̍ŋnda̍ ti̍ŋ hīōūwɔ̄ɔ̍, mi̍ 
pūlālē Ke̍na̍na̍i̍tīi̍ya̍ kūā a̍ tīūwo̍ bā o̍ bā fe̍e̍. 

19Mi̍ lɛ̄ŋndē Ke̍na̍na̍i̍tīi̍ya̍ lē cha᷄ŋ a̍ chɔ̄ɔ̄lɔ᷄ŋndo̍ a̍ Sa̍i̍dɔ̄ŋ chi̍e̍e̍ mi̍ lē kūā a̍ kūmbū 
Kɛ̍lūā wo̍, mi̍ lē fūūlūū a̍ Ka̍a̍sā chi̍e̍e̍. Mi̍ lē kūā a̍ chɔ̄ɔ̄lɔ᷄ŋndo̍ kūmbū So̍dɔ̄m ndo̍, 
a̍ Kōmo̍o̍lūā, a̍ A̍di̍māā, a̍ Sɛ̄bo̍yīm chi̍e̍e̍, mi̍ lē fūūlūū La̍sīā chi̍e̍e̍ i̍kɛ̍i̍. 

20Mɛ̄ɛ̍ Ha̍ām, pūlālē ndɔ̄le̍ŋ le̍ cho̍ le̍ŋ ni̍. Nu̍a̍ā nda̍ pīɔ̄ūvi̍āŋ a̍ yu̍ŋgu̍la̍ŋ ni̍, mi̍ 
yu̍ŋgu̍la̍ la̍ŋ lā pīɔ̄ūvi̍āŋ a̍ sɔ̄ɔ̍ŋ ma̍ŋgāla᷄ŋ, a̍ būŋga᷄ŋ, mi̍ būŋgāŋ mu᷅ŋ ŋ̄ sīmnu᷄ŋ 
lɛ̍ŋīī yɛ̍ yɛ̍i̍. 

21Si̍ɛ̄m o̍ chu̍u̍ Cha̍fɛ̍tī o̍kɔ̄ɔ̄ wo̍ bɛ̍ɛ̍ mbo̍ vīālū pūa̍a̍. Ndu̍ wa̍ fi̍nyā māmāa̍ le̍ pūlāle̍ 
Hi̍būlūi̍ya̍ kpo̍u̍ ni̍. 

22Pūa̍a̍ Si̍ɛ̄m ve̍lū wa̍ cho̍ ha̍ā ni̍. Ɛ̍lām, a̍ A̍a̍sīɔ̄ɔ̄, a̍ Āpa̍a̍sīāā, a̍ Lu̍u̍dī, a̍ A̍lūām. 

23Pūa̍a̍ A̍lūām ve̍lū wa̍ cho̍ ha̍ā ni̍. U̍sī, a̍ Hɔ̍ɔ̄l, a̍ Kɛ̍tɛ̄ɛ̄, a̍ Mɛ̍si̍ɛ̍kī. 

24Mi̍ Āpa̍a̍sīāā vi̍a̍lū Si̍ɛ̍lā, mi̍ Si̍ɛ̍lā ndu̍ vi̍a̍lū Ɛ̍bā. 

25Mi̍ Ɛ̍bā vi̍a̍lū pūa̍a̍ ā ŋīɔ̍ɔ̍ŋ, ō pīlɔ̍ɔ̍ mbo̍ kē ndu̍ dīōla̍ŋ āā Pɛ̍lɛ̄ɛ̄, ō pīlɔ̍ɔ̍ āā 
Cho̍ki̍tāŋ. Le̍ sa̍bū o̍ ke̍ ō pīlɔ̍ɔ̍ dīōla̍ŋ āā Pɛ̍lɛ̄ɛ̄ wo̍ cho̍ ni̍, māā fo̍ndōle̍, a̍ te̍le̍ŋ 
ndɔ̄ɔ̍ nda̍ pīɔ̍u̍ chi̍e̍ēŋndo̍ a̍ būŋga᷄ŋ ni̍. 

26O̍ ko̍ŋ kɔ̍ɔ̍lī, mi̍ Cho̍ki̍tāŋ vi̍a̍lū Āli̍mo̍da̍dī, a̍ Si̍ɛ̍lɛ̍fī, a̍ Hāsāma̍vɛ̄ɛ̄ a̍ Chɛ̍lūā, 

27a̍ Hādo̍lūām, a̍ Yu̍sāl, a̍ Di̍ki̍lāā, a̍ 

28O̍bāl, a̍ Ābi̍mēē, a̍ Si̍ɛ̍bā, a̍ 

29O̍fɛ̍ɛ̄ a̍ Ha̍vi̍lāā a̍, Cho̍ba̍bī. Pūa̍a̍ Chōki̍ta̍ŋndā ki̍nɛ̍i̍ a̍ wa̍ ha̍ā ni̍. 

30Mi̍ lɛ̄ŋndē nda̍ wa̍ īchāli̍ le̍ŋ lē hīāū lāchī a̍ chɔ̄ɔ̄lɔ᷄ŋndo̍ chɔ̍ŋ a̍ Mɛ̍sīā chi̍e̍e̍ mi̍ lē 
kūā kūmbū Sɛ̍fāā wo̍, le̍ kɔ̄la̍ŋ o̍ lɛ̄ŋndē īpēmbūle̍ŋ bā pāa̍le̍ŋ lē chāŋ ndo̍. 

31Mɛ̄ɛ̍, Si̍ɛ̄m pūlālē ndɔ̄le̍ŋ le̍ cho̍ le̍ŋ ni̍. Nu̍a̍ā nda̍ pīɔ̄ūvi̍āŋ a̍ yu̍ŋgu̍la̍ŋ ni̍, mi̍ 
yu̍ŋgu̍la̍ la̍ŋ lā pīɔ̄ūvi̍āŋ a̍ sɔ̄ɔ̍ŋ ma̍ŋgāla᷄ŋ, a̍ būŋga᷄ŋ, mi̍ būŋgāŋ mu᷅ŋ ŋ̄ sīmnu᷄ŋ 
lɛ̍ŋīī yɛ̍ yɛ̍i̍. 

32Chɔ̍ŋ a̍ bōōndi̍i̍ mɛ̄ŋmā hūna᷄ŋ mā fāŋa̍ŋ o̍ chi̍e̍ēŋndo̍ chōo̍ ve̍, yu̍ŋgu̍la̍ fu̍la̍ o̍ 
pūa̍a̍ Nu̍u̍wā wa̍ ni᷄ŋ nda̍ŋ, la̍ŋ la̍ cho̍ la᷅ŋ ni̍. Nda̍ lo̍ ni᷄ŋ kūīīyo̍ ni̍ ma̍ sīmnu᷄ŋ lɛ̄ŋnde̍ 
yɛ̍ yɛ̍, ma̍ lō kūīīyo̍ ma̍ tīū o̍ chi̍e̍ēŋndo̍ chōo̍ kpo̍u̍. 

Chɛ̄nɛ̍se̍ē 11 

Mɛɛ̄ ̍wāŋnda̍ būmba̍ tāŋgūllo̍ Ba̍bɛɛ̄l̄ yɛ ̍
1A̍ bōōndi̍i̍ ke̍ŋ, sūɛ̍i̍ ma̍ŋgālɛ̄i̍ ī pīlɛ̍ kpe̍ wa̍ o̍ chi̍e̍ēŋndo̍ chōo̍ ni̍. Ndu̍yɛ̍, vēēlū 
pīlɔ̍ɔ̄ kpe̍ nda̍ a̍a̍ ve̍e̍lū nyɔ̍ɔ̍ŋ ni̍. 

2O̍ ko̍ŋ, mi̍ wāŋnda̍ cha᷄ŋ ba̍lɔ̄ɔ̍ o̍ chi̍e̍ēŋndo̍ ni᷄ŋ, ma̍ kūā bā pāa̍le̍ŋ lē chāŋndo̍. Ā 
lo̍ bālɔ̄ɔ̍ ma̍ sāālu᷄ŋ dɛ̍ŋgbɛ̍ bɛ̍ndōo̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ ma̍ chāl lo̍ŋ. 

3Ma̍ dīmu̍la᷅ŋ āā, “Ŋ̄ lɔ̄ɔ̄nūŋ kpi̍līki̍o̍ŋ, mī ŋ̄ lōm mu̍ŋ mī ŋ̄ kēndū nyɛ̄ kɛ̄ndɛ̍ī mī ŋ̄ 
tāŋgu̍lūŋ.” O̍ ko̍ŋ, ma̍ lūāā kpi̍līki̍o̍ŋ ma̍ kāndū tāŋgūllo̍ a̍ mu̍ŋ sɔ̍ŋgɔ̍ pōūta̍ŋ, 
ndu̍yɛ̍, ko̍tɛ̍i̍yo̍ wa̍ sɔ̍ŋgɔ̍ mɔ̍tɛ̄i̍yo̍ le̍ kpi̍līki̍o̍ŋ hāndɔ̄ɔ̍ ni̍. 

4O̍ ko̍ŋ kɔ̍ɔ̍lī, ma̍ dīmu̍la᷅ŋ āā, “Ŋ̄ tēŋgu̍lu᷅ŋ na̍a̍ pi̍la̍ chi̍e̍e̍ bɛ̍ndōo̍, mī ŋ̄ tāŋgu̍l chīɛ̄ī 
tɔ̍ɔ̍ma̍ bɛ̄ndōo̍, mī tūllo̍ fūūlu̍u̍ o̍ ha̍la̍ di̍, le̍ mī ŋ̄ fūla̍ tɔ̍ɔ̍. Ko̍ŋ to̍sā ŋ̄ se̍ŋnūŋ ndɛ̍ o̍ 
chi̍e̍ēŋndo̍ chōo̍ kpo̍u̍ le̍.” 

5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ cha̍ŋ o̍ fo̍ndāŋ ndɔ̄ɔ̍, mbo̍ tūāl o̍ chi̍e̍ēŋndo̍ chōo̍ 
le̍ mbō chē chi̍e̍e̍ bɛ̍ndū ŋ̄wāŋndā chīe̍e̍ a̍ wa̍ tāŋgūllo̍ wo̍, a̍ chīɛ̄ī vīlɛ̄ī kōŋ. 

6Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmī āā, “Chūāā ŋ̄wāŋndā chīe̍e̍ a̍ cho̍ dīōmndo̍ 
ō pīlɛ̍, ndu̍yɛ̍ sūɛ̍i̍ ma̍ŋgālɛ̄ī pīlɛ̍i̍ kpe̍ nda̍ sūāā ni̍. Nyɛ̄ nda̍ chō ho̍ō tōsāa̍ wo̍, 
kāndɔ̍ɔ̍ ko̍ nda̍ kāndu̍ wɔ̄ ni̍. Tē wānā ma̍l nda̍ pɛ̍, nyɛ̄ o̍ nyɛ̄ nda̍ yēēma̍ ā chō wā 
tōsāa̍. 

7Le̍la̍ŋ, ŋ̄ to᷄l mī ŋ̄ kɔ̍ la̍a̍sīāā sūɛ̍i̍ nda̍ dīmī ve̍, o̍ ko̍ŋ, ō pīlɛ̍ sōo̍ ni᷅ŋ bɛ̍ɛ̍ chāa̍ŋ ndɔ̄ 
si̍nā lɛ̍ ndu̍ lāpɛ̄ŋgu̍ le̍.” 

8O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ pu̍u̍sīāā nda̍ lo̍ŋ. Ma̍ sāŋnu᷄ŋ ba᷅ o̍ bā fe̍e̍ o̍ chi̍e̍ēŋndo̍ 
chōo̍. Chi̍e̍e̍ bɛ̍ndū nda̍ wa̍ tāŋgūllo̍ wo̍ mbo̍ mɛ̄ɛ̄lū. 

9Le̍ sa̍bū kōŋ nda̍ ke̍ chi̍e̍e̍ ka̍lāa̍ dīōla̍ŋ ni̍ āā, Ba̍bɛ̄ɛ̄l, kāni̍ fu̍u̍le̍, lo̍ŋ Mɛ̄lɛ̄ka̍ 
Ya̍a̍wɛ̄ɛ̄ la̍a̍si̍a̍a̍ sɔ̄ɔ̍ŋ wāŋnda̍ o̍ lāsōndō o̍ chi̍e̍ēŋndo̍ chōo̍ kpo̍u̍ ni̍. Lo̍ŋ Mɛ̄lɛ̄ka̍ 
Ya̍a̍wɛ̄ɛ̄ pu̍u̍si̍a̍a̍ nda̍ ni̍, ma̍ sāŋnu᷄ŋ o̍ chi̍e̍ēŋndo̍ ni᷄ŋ kpo̍u̍. 

Wānāa̍ ve̍lu᷄ŋ o̍ pūlāle̍ Siɛ̍m̄ nde̍ŋ chōo̍ wa̍ 
(Ko̍lo̍ni̍kō Tāso̍o̍ 1:24-27) 

10Wānāa̍ ve̍lu᷄ŋ o̍ pūlāle̍ Si̍ɛ̄m nde̍ŋ chōo̍ wa̍ cho̍ ha̍ā ni̍. Fāŋa᷅ŋ mɛ̄ŋmā hūna᷄ŋ mā 
fāŋa̍ŋ o̍ chi̍e̍ēŋndo̍ chōo̍ wo̍, wɔ̄sīla̍ŋ lā hīōū lā tīɔ̍ɔ̍ŋ mi̍ Si̍ɛ̄m vi̍a̍lū Āpa̍a̍sīāā. Wɔ̄sī 
kōŋ Si̍ɛ̄m chi̍ŋa̍ wɔ̄sīla̍ŋ kɛ̄mɛ̄ (100) ni̍. 

11O̍ ko̍ŋ kɔ̍ɔ̍lī, mi̍ Si̍ɛ̄m vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ 
vīōlɔ᷄ŋ Āpa̍a̍sīāā wo̍, mi̍ Si̍ɛ̄m chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē ŋūɛ̍ɛ̍nu̍ (500). Mɛ̄ɛ̍ Si̍ɛ̄m 
chi̍i̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē ŋɔ᷄mpu᷅m (600), ma̍lāŋ o̍ wū. 

12Mɛ̄ɛ̍ Āpa̍a̍sīāā wa̍ wɔ̄sīla̍ŋ be̍le̍-ya̍a̍ a̍ lā ŋūɛ̍ɛ̍nu̍, mbo̍ vīālū Si̍ɛ̍lā. 

13O̍ ndu̍ kɔ̍ɔ̍lī, mi̍ Āpa̍a̍sīāā vi̍a̍lū vɛ̄lɛ̄ chūāūwāā chēle̍ŋ, pūa̍a̍ a̍ wāŋ lāāndūa̍a̍. 
Chɔ̍ŋ a̍ vīōlɔ᷄ŋ Si̍ɛ̍lā wo̍, mi̍ Āpa̍a̍sīāā chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ lā yāa̍ 
(403) ma̍lāŋ o̍ wū. 

14Mɛ̄ɛ̍ Si̍ɛ̍lā wa̍ wɔ̄sīla̍ŋ be̍le̍-ya̍a̍, mbo̍ vīālū Ɛ̍bā. 

15O̍ ndu̍ kɔ̍ɔ̍lī, mbo̍ vīālū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Ɛ̍bā wo̍, mi̍ Si̍ɛ̍lā chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ lā yāa̍ (403) ma̍lāŋ o̍ wū. 

16Mɛ̄ɛ̍ Ɛ̍bā wa̍ wɔ̄sīla̍ŋ be̍le̍-ya̍a̍ a̍ lā hīɔ̍ɔ̍lu̍, mbo̍ vīālū Pɛ̍lɛ̍kī. 

17O̍ ndu̍ kɔ̍ɔ̍lī, mbo̍ vīālū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Pɛ̍lɛ̍kī wo̍, mi̍ Ɛ̍bā chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ya̍a̍ (430). Mɛ̄ɛ̍, Ɛ̍bā chi̍i̍ 
wɔ̄sīla̍ŋ fa̍ū fa̍ū, kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ŋɔ̍mpu᷅m ā lā ŋɔ᷄mpu᷅m (466) mālāŋ o̍ wū. 

18Mɛ̄ɛ̍ Pɛ̍lɛ̍kī wa̍ wɔ̄sīla̍ŋ be̍le̍-ya̍a̍, mbo̍ vīālū Lu̍ɛ̍yū. 

19O̍ ndu̍ kɔ̍ɔ̍lī, mbo̍ vīālū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Lu̍ɛ̍yū wo̍, mi̍ Pɛ̍lɛ̍kī chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē dīi̍ŋ a̍ lā ŋɔ̄ma̍hīɔ̍ɔ̍lu̍ (209). Mɛ̄ɛ̍, 
Pɛ̍lɛ̍kī chi̍i̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē dīi̍ŋ a̍ be̍le̍-ya̍a̍ a̍ lā ŋɔ̄ma̍hīɔ̍ɔ̍lu̍ (239) ma̍lāŋ 
o̍ wū. 

20Mɛ̄ɛ̍ Lu̍ɛ̍yū wa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ, mbo̍ vīālū Sɛ̍lu̍kī. 

21O̍ ndu̍ kɔ̍ɔ̍lī, mbo̍ vīālū chu̍a̍u̍wāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Sɛ̍lu̍kī wo̍, mi̍ Lu̍ɛ̍yū chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lē dīi̍ŋ a̍ lā ŋɔ᷄mmɛ̍ū (207). Mɛ̄ɛ̍, 
Lu̍ɛ̍yū chi̍i̍ wɔ̄sīla̍ŋ fa̍ū fa̍ū, kɛ̄mɔ̄ɔ̍ lē dīi̍ŋ a̍ be̍le̍-ya̍a̍ a̍ lā ŋɔ̄ma̍hīɔ̍ɔ̍lu̍ (239) ma̍lāŋ 
o̍ wū. 

22Mɛ̄ɛ̍ Sɛ̍lu̍kī wa̍ wɔ̄sīla̍ŋ be̍le̍-ya̍a̍, mbo̍ vīālū Nāhɔ̍ɔ̄. 

23O̍ ndu̍ kɔ̍ɔ̍lī, mbo̍ vīālū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Nāhɔ̍ɔ̄ wo̍, mi̍ Sɛ̍lu̍kī chi̍ī vɛ̄lɛ̄ wɔ̄sīla̍ŋ kɛ̄mɔ̄ɔ̍ lēdīi̍ŋ (200). Mɛ̄ɛ̍, Sɛ̍lu̍kī chi̍i̍ wɔ̄sīla̍ŋ 
fa̍ū fa̍ū, kɛ̄mɔ̄ɔ̍ lē dīi̍ŋ a̍ be̍le̍-ya̍a̍ (230) ma̍lāŋ o̍ wū. 

24Mɛ̄ɛ̍ Nāhɔ̍ɔ̄ wa̍ wɔ̄sīla̍ŋ bi̍di̍i̍ŋ a̍ lā ŋɔ̄ma̍hīɔ̍ɔ̍lu̍, mbo̍ vīālū Tɛ̍lūā. 

25O̍ ndu̍ kɔ̍ɔ̍lī, mbo̍ vīālū chūāūwāā chēle̍ŋ, pūa̍a̍ a̍ wāŋ lāāndūa̍a̍. Chɔ̍ŋ a̍ vīōlɔ᷄ŋ 
Tɛ̍lūā wo̍, mi̍ Nāhɔ̍ɔ̄ chi̍ī vɛ̄lɛ̄ wɔ̄sīla̍ŋ kɛ̄mɛ̄ a̍ tɔ̍ a̍ lā ŋɔ̄ma̍hīɔ̍ɔ̍lu̍ (119). Mɛ̄ɛ̍, Na̍hɔ̄ɔ̄ 
chi̍i̍ wɔ̄sīla̍ŋ fa̍ū fa̍ū, kɛ̄mɛ̄ a̍ be̍le̍-hi̍ɔ̍ɔ̍lu̍ a̍ lā hi̍ɔ̍ɔ̍lu̍ (148) ma̍lāŋ o̍ wū. 

26Mɛ̄ɛ̍ Tɛ̍lūā wa̍ wɔ̄sīla̍ŋ be̍le̍-ŋɔ̍mmɛ̍ū (70), mbo̍ vīālū E̍bīlām, a̍ Nāhɔ̍ɔ̄, a̍ Ha̍lūāŋ. 

Pūlāle̍ Tɛl̍ūāāle̍ŋ 
27Ko̍na̍a̍ cho̍ ho̍ō a̍ pūlāle̍ Tɛ̍lūāāle̍ŋ o̍kɔ̄ɔ̄ ni̍. Tɛ̍lūāā ve̍lū E̍bīlām ni̍, a̍ Nāhɔ̍ɔ̄, a̍ 
Ha̍lūāŋ. Ha̍lūāŋ ve̍lū Lɔ̍tū ni̍. 

28Kɛ̍, mi̍ Ha̍lūāŋ ndu̍ wū Tɛ̍lūā fi̍nyā ndɔ̍ tāse̍, Ɔ̍ɔ̄ chi̍e̍e̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ, 
nāa̍ nda̍ vēlū ndu̍ wa̍. 

29Mi̍ E̍bīlām nda̍ Nāhɔ̍ɔ̄ a̍ chu̍ā lāāndūa̍a̍. La̍nɔ̍ɔ̍ E̍bīlām dīōla̍ ndɔ̄la̍ŋ āā, Se̍lūāī, 
la̍nɔ̍ɔ̍ Nāhɔ̍ɔ̍ ndu̍ dīōla̍ŋ āā, Mi̍li̍kāā, chu̍a̍ Ha̍lūāŋ ndo̍. Ha̍lūāŋ ko̍ni̍ ve̍lū vɛ̄lɛ̄ I̍si̍kā 
ni̍. 

30Kɛ̍ Sa̍lūāī ndu̍ ndu̍ o̍o̍ nɔ̍ chu̍a̍ le̍, kāni̍ fo̍ndōle̍, ndu̍ o̍o̍ vi̍lū le̍. 

31O̍ ko̍ŋ kɔ̍ɔ̍lī, mi̍ Tɛ̍lūā chu̍ā E̍bīlām po̍ ndɔ̄, a̍ Lɔ̍tū, po̍ ndɔ̍ ma̍mā, po̍ Ha̍lūāŋ ndo̍, 
a̍ Se̍lūāī la̍nɔ̍ɔ̍ E̍bīlām po̍ ndɔ̄, ma̍ fāŋa᷄ŋ Ɔ̍ɔ̄ chi̍e̍e̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ. Ma̍ 
bīī kɔ̄la̍ŋ o̍ lɛ̄ŋndē Ke̍nāŋnde̍ŋ ni᷄ŋ. Kɛ̍ mɛ̄ɛ̍ nda̍ fūūlu̍u̍ Ha̍lūāŋ chi̍e̍e̍ ma̍ chāl lo̍ŋ. 

32Ha̍lūāŋ lo̍ŋ Tɛ̍lūā lo̍ ni᷅ŋ ni̍ ha̍a̍a̍ mbo̍ wū. Ō wa̍ wɔ̄sīla̍ŋ kɛ̄mɔ̄ɔ̍ le̍ di̍i̍ŋ a̍ lā ŋūɛ̍ɛ̍nu̍ 
(205) mbo̍ wū. 

Chɛ̄nɛ̍se̍ē 12 

Mɛl̄ɛk̄a̍ vēēlu̍ E̍bīlām 

1Bōōndi̍i̍ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍bīlām āā, “E̍bīlām, ma̍l lɛ̄ŋndē nyāle̍ŋ, 
mā mɛ̍i̍ wānāya᷅ŋ nūmndo̍ŋ, a̍ yūŋgu̍ fi̍nyā nūmndo̍, mā kūɛ̄ o̍ lɛ̄ŋndē ya̍ I̍ cho̍ 
nu̍m chɔ̄m nde̍ŋ ni᷄ŋ. 

2O̍ ko̍ŋ kɔ̍ɔ̍lī, I̍ cho̍ tōsā mī pūlālē nūmnde̍ŋ lē kūi̍ mī lē sīmnu᷄ŋ ka̍a̍le̍ bɛ̍ndū. I̍ cho̍ 
nu̍m sa̍lā dɔ̄wɔ̄ɔ̄, ndu̍yɛ̍, mī I̍ to̍sa̍ mā sīmnu᷄ŋ wa᷅na̍ tɔ̍ɔ̍. Ndu̍yɛ̍, I̍ cho̍ tōsā mī 
wāŋnda̍ sɔ̄la̍ sa̍lāa̍, sa̍na̍a̍ o̍ nu̍m ni̍ŋ. 

3Wānāa̍ dɔ̍ū nu̍m sa̍lā pɛ̍, I̍ dɔ̍ū nda̍ sa̍lā. Wānāa̍ mɛ̍na̍ nu̍m pɛ̍, I̍ mɛ̍na̍ nda̍. 
Wāŋnda̍ chi̍e̍ēŋndo̍ kpo̍u̍, ā chō sa̍lāa̍ sɔ̄lā o̍ sa̍bū nūmndo̍ ni᷄ŋ.” 

4O̍ ko̍ŋ kɔ̍ɔ̍lī, mi̍ E̍bīlām to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Mbo̍ fāŋa᷄ŋ 
Ha̍lūāŋ chi̍e̍e̍ nda̍ Lɔ̍tū. A̍ bōōndi̍i̍ ke̍ŋ, E̍bīlām wa̍ wɔ̄sīla̍ŋ be̍le̍-ŋɔ̍mmɛ̍ū a̍ lā 
ŋūɛ̍ɛ̍nu̍ (75). 

5Mi̍ E̍bīlām chu̍ā Se̍lūāī la̍a̍ ndɔ̄, a̍ Lɔ̍tū, po̍ pɔ̄mbɔ̄ ndɔ̄ wo̍, a̍ nyɛ̄ o̍ nyɛ̄ ndā, a̍a̍ nɔ̍, 
a̍ wāŋndā chīe̍e̍ya̍a̍ nda̍ sɔ̄la̍ Ha̍lūāŋ nda̍. Ma̍ bīī kɔ̄la̍ŋ o̍ lɛ̄ŋndē Ke̍nāŋnde̍ŋ ni᷄ŋ. 
Mɛ̄ɛ̍ nda̍ fūūlu̍u̍ o̍ lɛ̄ŋndē Ke̍nāŋnde̍ŋ ni᷄ŋ, 

6mi̍ E̍bīlām ki̍a̍lū le̍ŋ tɛ̄ɛ̄ŋ mbo̍ hūŋ o̍ yɔ̄m tɔ̍ɔ̍ bɛ̍ndōo̍ o̍ fo̍ndāŋndo̍ dīōla̍ŋ āā, 
Mo̍lūɛ̄ɛ̄, Si̍ɛ̍kɛ̄m chi̍e̍e̍ i̍kɛ̍i̍. Bōōndi̍i̍ ke̍ŋ, Ke̍na̍na̍i̍tīi̍ya̍ a̍ wa̍ īchāli̍ lo̍ŋ ni̍. 

7O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ E̍bīlām. Mbo̍ dīmūl ndu̍ āā, “Lɛ̄ŋnde̍ŋ nde᷅ŋ 
ya̍ cho̍ chūāūwāā nūm a̍ ma̍māa̍ kē ni̍.” Mi̍ E̍bīlām ta̍ŋgūl ma̍āŋndo̍ lo̍ŋ le̍ Mɛ̄lɛ̄ka̍ 
Ya̍a̍wɛ̄ɛ̄, o̍ chɔ̍mnu̍ŋ ndu̍ wo̍ sōōlūūwo̍. 

8O̍ ko̍ŋ kɔ̍ɔ̍lī, mi̍ E̍bīlām fa̍ŋa᷄ŋ Si̍ɛ̍kɛ̄m. Mbo̍ kūā o̍ lɛ̄ŋndē īpēmbūle̍ŋ kūmbū 
Bɛ̍tɛ̄ɛ̄l wō, bā pāa̍le̍ŋ lē chāŋ ndo̍. Mbo̍ tūāndū tɛ̍ndɛ̄i̍la̍ ndɔ̄la̍ŋ Bɛ̍tɛ̄ɛ̄l tɛ̍ɛ̄ŋ a̍ E̍yāī. 
E̍yāī wa̍ kūmbū pāa̍le̍ŋ lē chāŋ ndo̍, mi̍ Bɛ̍tɛ̄ɛ̄l wa᷅ kūmbū pāa̍le̍ŋ lē dēl lo̍. Mbo̍ 
tāŋgūl vɛ̄lɛ̄ ma̍āŋndo̍ lo̍ŋ mbo̍ sōōlūū Mɛ̄lɛ̄ka̍ Ya̍a̍wɛ̄ɛ̄. 

9O̍ ko̍ŋ kɔ̍ɔ̍lī, mi̍ E̍bīlām ma᷅l vɛ̄lɛ̄ lo̍ŋ, mbo̍ bīī kɔ̄la̍ŋ o̍ lɛ̄ŋndē Ke̍nāŋnde̍ŋ bā 
tōūwo̍. 

E̍bīlām ku̍ɛ ̄Ic̍hip̍ī 
10Mi̍ ī yɔ̄nu᷄ŋ mi̍ yīa̍a̍ŋ mā dēl o̍ lɛ̄ŋndē lēŋ ni᷄ŋ. O̍ ko̍ŋ, mi̍ E̍bīlām ku̍ā lɛ̄ŋndē 
I̍chi̍pīle̍ŋ le̍ te̍le̍ŋnda̍ ti̍ŋ, kāni̍, nyɛ̄ o̍ nyɛ̄ dīāā ndu̍ o̍o̍ sɔ̍lāŋ nāa̍ nda̍ wa̍ Ke̍nāŋ nda̍ 
le̍. 

11Kɛ̍ mɛ̄ɛ̍ nda̍ wa̍ le̍ tāŋɔ̄ɔ̍ o̍ lɛ̄ŋndē I̍chi̍pīle̍ŋ ni᷄ŋ, mi̍ E̍bīlām si̍lā Se̍lūāī la̍a̍ ndɔ̄ āā, 
“A̍ nāŋɔ̄ɔ̄ ŋ̄ na᷄ŋ ho̍ō wo̍, 

12tē ŋ̄ fūūlu̍u̍ pɛ̍ mī wāŋnda̍ I̍chi̍pī a̍ che᷅ nu̍m, ā chō sīnā māā la̍a̍ nūu̍ ŋ̄ chō ni̍. Tē 
ā sīna̍ yɛ̄ le̍nde̍ pɛ̍, ā chō ya̍ dīyɔ̄ɔ̄, kɛ̍ nūm nūm ā yɔ̄ŋ nu̍m nyɛ̄ o̍ nyɛ̄ le̍. 

13Le̍la̍ŋ tē ŋ̄ fūūlu̍u̍ pɛ̍, di̍mi̍ māā yēma̍ nūu̍ ŋ̄ chō ni̍. Ko̍ŋ to̍sā mā bīī ya̍ bīyɔ̄ɔ̄ 
kɛ̄ndɔ̄ɔ̍ le̍ sa̍bū nūmndo̍, ā di̍ī lɛ̍ ya̍ le̍.” 

14Mɛ̄ɛ̍ E̍bīlām fu̍u̍lu̍u̍ I̍chi̍pī, mi̍ wāŋnda̍ sāā Se̍lūāī kpīŋgāa̍ le̍ nāŋɔ̄ɔ̍. 

15Mi̍ māsā bɛ̄ndōo̍ le̍ lɛ̄ŋndē I̍chi̍pīle̍ŋ, wānāa̍ to̍sā wa̍llo̍ o̍ chīɛ̄ī ndɔ̍ lēmāsāa̍ ni᷄ŋ 
nda̍ ā chā Se̍lūāī, ma̍ kɔ̍ di̍mūl māsā bɛ̍ndōo̍ a̍ ndu̍ o̍kɔ̄ɔ̄ a̍ mɛ̄ɛ̍ o̍ na̍ŋ yɛ̍. O̍ ko̍ŋ, ma̍ 
kūā a̍ ndu̍ o̍ māsā bɛ̍ndōo̍ ho̍ō lo̍ chīɛ̄īyo̍. 

16O̍ ko̍ŋ kɔ̍ɔ̍lī, mi̍ māsāa̍ ho̍ō bīī E̍bīlām ō kɛ̄ndɛ̄ kɛ̍ndɛ̄ le̍ sa̍bu̍ Se̍lūāī wo̍. Mbo̍ kē 
E̍bīlām chɔ̄lūa̍a̍ ta̍u̍, sāa̍, a̍ nāūwa̍, a̍ sōfɛ̍li̍a̍a̍, ā pīāāndūa̍a̍ a̍ ā lāāndūa̍a̍, a̍ nyɔ̍mi̍a̍a̍. 
Mbo̍ kē vɛ̄lɛ̄ ndu̍ chīa̍a̍, wāŋ pīāāndūa̍a̍ a̍ wāŋ lāāndūa̍a̍. 

17Kɛ̍ le̍ chūā māsāa̍ ho̍ō ō chu̍a̍ Se̍lūāī, la̍nɔ̍ɔ̍ E̍bīlām ndo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
du̍a̍ū Māsāa̍ ho̍ō nāālā wɔ̄ɔ̍ŋndā bɛ̄ndūla̍ŋ chōo̍ a̍ chīɛ̄ī ndɔ̄ɔ̍ kpo̍u̍. 

18O̍ ko̍ŋ kɔ̍ɔ̍lī, mi̍ māsāa̍ ho̍ō vīām le̍ E̍bīlām, mbo̍ nyūnā ndu̍ āā, “Vɛ̄ ya̍ tōsāllo̍ 
nu̍a̍ā? Vɛ̄ a̍ di̍mu̍l la̍ māā la̍a̍ nu̍m te̍ Se̍lūāī cho̍ le̍? 

19Ma̍ bīī ma̍ dīmūl la̍ māā yēmā nu̍m o̍ cho̍ ni̍, mi̍ chu̍ā ni᷅ŋ ndu̍ māā la̍a̍ ni̍. Ā chē 
la̍a̍ nu̍m. Chu̍a̍ ndu̍ lā fāŋa̍ŋ na̍ŋ.” 

20Mi̍ māsā bɛ̍ndōo̍ ho̍ō dīmūl pūa̍a̍ so̍vɛ̄i̍ya̍a̍ ndūa̍a̍ chɔ̄ūwa̍ le̍ mā līīla̍ E̍bīlām 
mbō ma᷅l I̍chi̍pī. Mi̍ E̍bīlām chu̍ā la̍a̍ ndɔ̄ a̍ nyɛ̄ o̍ nyɛ̄ nda̍ nɔ̄ ma̍ fāŋa᷄ŋ I̍chi̍pī. 

Chɛ̄nɛ̍se̍ē 13 

E̍bīlām nda̍ Lɔt̍ū ā pīɔū̄wa᷅ŋ 
1O̍ ko̍ŋ, mi̍ E̍bīlām chu̍ā la̍a̍ ndɔ̄ a̍ Lɔ̍tū a̍ nyɛ̄ o̍ nyɛ̄ ndā nɔ̄, ma̍ māl I̍chi̍pī, ma̍ 
mīīŋgū Ke̍nāŋ. 

2E̍bīlām ndu̍ o̍o̍ su̍l ta̍u̍. Chɔ̄lūa̍a̍ wa̍ ndu̍ o̍ bā ta̍u̍, a̍ ka̍ni̍ŋ hu̍mbo᷅ŋ a̍ ko̍o̍līi̍yo̍ŋ. 

3Mbo̍ māl o̍ lɛ̄ŋndē Ke̍nāŋnde̍ŋ mā tōū, mbo̍ hēēlū bā Bɛ̍tɛ̄ɛ̄l wo̍. Mbo̍ lō bālɔ̄ɔ̍ 
mbo̍ fūūlūū nāa̍ ndu̍ o̍o̍ to̍ndū tɛ̍ndɛ̄i̍la̍ŋ o̍ tāse̍la̍ ndɔ̄ɔ̍ Bɛ̍tɛ̄ɛ̄l tɛ̍ɛ̄ŋ a̍ E̍yāī wa̍. 

4Mbo̍ kūā o̍ fo̍ndāŋ o̍ to̍o̍si̍a̍a̍ ma̍āŋndo̍ wo̍. Mbo̍ sōōlūū Mɛ̄lɛ̄ka̍ Ya̍a̍wɛ̄ɛ̄ lo̍ŋ. 

5A̍ bōōndi̍i̍ ke̍ŋ, Lɔ̍tū bɛ̍ɛ̍ ndu̍ o̍o̍ nɔ̍ chɔ̄lūa̍a̍ ta̍u̍, sāa̍, a̍ nāūwa̍. O̍ ko̍ŋ kɔ̍ɔ̍lī, ndu̍ o̍o̍ 
nɔ̍ vɛ̄lɛ̄ tɛ̍ndɛ̄i̍la̍ŋ ta̍u̍. 

6Le̍ he̍ī, fo̍ndāŋndo̍ ndu̍ o̍o̍ ve̍ lɛ̍ lētūu̍ le̍ mī nda̍ a̍a̍ wa̍ nāa̍ pi᷅lɛ̍ le̍. Nda̍ nda̍ ŋi̍ɔ̍ɔ̍ŋ 
nda̍ a̍a̍ nɔ̍ ni᷄ŋ chɔ̄lūa̍a̍ ta̍u̍ nda̍ a̍a̍ sūl lɛ̍ nāa̍ pi᷅lɛ̍ le̍. 

7O̍ ko̍ŋ, mi̍ sɛ̄ɛ̄ŋgi̍āŋndo̍ lūɛ̄ī wānāā māndāā lāchɔ̄lūa̍a̍ E̍bīlām nda̍ tɛ̄ɛ̄ŋ a̍ wānāā 
māndāā lāchɔ̄lūa̍a̍ Lɔ̍tū wa̍. Bōōndi̍i̍ ke̍ŋ Ke̍na̍na̍i̍tīi̍ya̍ a̍ Pɛ̍lu̍i̍sa̍i̍tīi̍ya̍, nda̍ wa̍ 
īchāli̍ o̍ lɛ̄ŋndē lēŋ ni᷄ŋ ni̍. 

8Mi̍ E̍bīlām lo᷅ o̍ ko̍ŋ mbo̍ dīmūl Lɔ̍tū āā, “Ō bɛ̍ndā mī sɛ̄ɛ̄ŋgi̍āŋ lūɛ̄ī na̍a̍ tɛ̄ɛ̄ŋ na̍a̍ 
nūm te̍. Kɛ̄lɛ̄ŋgāā wānāā nu̍m a̍ ma̍ndāā lāchɔ̄lūa̍a̍ tɛ̄ɛ̄ŋ, a̍ a̍ ni̍a̍a̍. Kāni̍ fo̍ndōle̍, 
wānāā pi᷄lla̍ na̍a̍ ŋ̄ chō ni̍. 

9Lɛ̄ŋnde̍ŋ lē chō lē kūāna᷄ŋ kɛ̄. Ŋ̄ pīɔ̄ūwa᷅ŋ tɛ̍ɛ̄ŋ. Tē nu᷄m ku̍ɛ̄ o̍ bā mīāllo̍ chōo̍ ni̍, 
ya̍ I̍ ku̍ɛ̄ o̍ bā kɛ̄ndɔ̄ɔ̍ chōo̍. Tē nu᷄m ku̍ɛ̄ yɛ̄ o̍ bā kɛ̄ndɔ̄ɔ̍ chōo̍ ni̍, ya̍ I̍ ku̍ɛ̄ o̍ bā mīāllo̍ 
chōo̍.” 

10Mi̍ Lɔ̍tū chu̍ā hɔ̄lla̍ mbo̍ mɛ̄ɛ̄ndīa̍ŋ dɛ̍ɛ̍lɛ̄la̍ Chɔ̍ɔ̍dāŋ nda̍ŋ, mɛ̄ŋnda̍ŋ mā chō 
le̍nde̍ ba᷅ o̍ bā fe̍e̍. Wānā a̍a̍ che᷅ fo̍ndāŋndo̍ ho̍ō pɛ̍, āā kpe̍le̍ Mɛ̄lɛ̄ka̍ Ya̍a̍wɛ̄ɛ̄ o̍ tɔ̄l 
I̍dɛ̄ŋ ndo̍ ni̍, a̍ nāŋɔ̄ɔ̍. Wānā a̍a̍ che᷅ pɛ̍ āā yōndōo̍ lɛ̄ŋndē I̍chi̍pīle̍ŋ kūmbū So̍wā 
wo̍ ni̍. A̍ bōōndi̍i̍ ke̍ŋ, Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ tɛ̍ɛ̍mbu̍u̍ wɔ̍ So̍dɔ̄m a̍ Kōmo̍o̍lūā le̍. 

11O̍ ko̍ŋ, mi̍ Lɔ̍tū chu̍ā dɛ̄ɛ̄lɛ̄la̍ Chɔ̍ɔ̍dāŋ nda̍ŋ fa̍ū. Mbo̍ cha᷄ŋ mbo̍ kūā a̍ ku̍ndā ndɔ̄ɔ̍ 
lo̍ŋ kūmbū pāa̍le̍ŋ lē chāŋ ko̍ŋ ndo̍. O̍ ko̍ŋ, ma̍ pīɔ̄ūwa᷅ŋ tɛ̍ɛ̄ŋ. 

12Mi̍ E̍bīlām ndu̍ cha᷅l o̍ lɛ̄ŋndē Ke̍nāŋnde̍ŋ ni᷄ŋ. Mi̍ Lɔ̍tū ndu̍ cha᷅l o̍ chi̍e̍e̍ŋ bɛ̍ndo᷄ŋ 
tɛ̄ɛ̄ŋ o̍ dɛ̄ɛ̄lɛ̄la̍ Chɔ̍ɔ̍dāŋ nda̍ŋ ni᷄ŋ, So̍dɔ̄m chi̍e̍e̍ i̍kɛ̍i̍. 

13Ndu̍yɛ̍ wāŋnda̍ So̍dɔ̄m wānāā dɛ̍nɛ̍ wɔ̍ɔ̍ŋnda̍ pīla̍ nda̍ wa̍ ni̍. Ā wa̍ wānāā 
yɔ̄ŋndā wɔ̄ɔ̍ŋāā bɛ̄ndū Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

14O̍ ko̍ŋ kɔ̍ɔ̍lī, mɛ̄ɛ̍ Lɔ̍tū nda̍ E̍bīlām a̍ pi̍ɔ̍u̍wa᷅ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍bīlām 
āā, “E̍bīlām, chu̍a̍ wɔ̍ hɔ̄lla̍ nāa̍ ŋ̄ chō ka̍ŋ nda̍, mā mɛ̍ɛ̍ndi̍a̍ŋ ba᷅ o̍ bā fe̍e̍, lūāŋ a̍ 
tōū a̍ bā pāa̍le̍ŋ lē chāŋ ndo̍ a̍ bā le̍ de᷅l lo̍. 

15Lɛ̄ŋnde̍ŋ nde᷅ŋ kpo̍u̍ ya̍ cho̍ nu̍m kē ni̍ nya̍ chūāūwāā nūm a̍ ma̍māa̍ le̍ fɛ̍ɛ̍ŋ a̍ 
fɛ̍ɛ̍ŋ. 

16I̍ cho̍ tōsā mī chūāūwāā nūm a̍ ma̍māa̍ ā kūi̍i̍ māā chu̍ndo̍o̍ lɛ̄ŋ. Mɛ̄ɛ̍ wānā nɔ̍lā 
chu̍ndu̍ cho̍ lɛ̄ŋ ndo̍ chɔ̄m te̍ yɛ̍, le̍nde̍ chūāūwāā nūm a̍ ma̍māa̍ chō wā ni̍, ā chu̍ū 
ni̍ŋ chɔ̄m te̍. 

17Le̍la̍ŋ, chɔ̍ŋ mā ba̍lu̍ bā o̍ bā fe̍e̍ o̍ lɛ̄ŋnde̍ŋ nde᷅ŋ ni᷄ŋ, kāni̍ fu̍u̍le̍, le̍ŋ ya̍ cho̍ nu̍m 
kē ni̍.” 

18O̍ ko̍ŋ, mi̍ E̍bīlām si̍mbū tɛ̍ndɛ̄i̍la̍ ndɔ̄la̍ŋ, mbo̍ kūā o̍ fo̍ndāŋ yɔ̄mīī tɔ̍ɔ̍ve̍ 
Ma̍mi̍lūē, Hi̍bu̍lɔ̄ŋ chi̍e̍e̍ i̍kɛ̍i̍. Mbo̍ tāŋgūl ma̍āŋndo̍ lo̍ŋ le̍ Mɛ̄lɛ̄ka̍ Ya̍a̍wɛ̄ɛ̍ 
sōōlūūwo̍. 

Chɛ̄nɛ̍se̍ē 14 

Sɔŋ̍gɔɔ̄ ̍māsāā ŋɔm̍a̍hīɔɔ̍l̍ūa̍a̍ tɛɛ̄ŋ̄ 
1A̍ bōōndi̍i̍ ke̍ŋ, māsāa̍ ā wa̍ nda̍ hi̍ɔ̍ɔ̍lu̍, Āmīlu̍a̍fɛ̄ɛ̄l, o̍ wa̍ māsāa̍ le̍ Ba̍bi̍lɔ̄ŋ ndo̍ ni̍, 
a̍ A̍līɔ̄ɔ̄, māsāa̍ le̍ Ɛ̄la̍a̍sā, a̍ Chɛ̄dɔ̄la̍wo̍mā, māsāa̍ le̍ Ɛ̍lām, a̍ Ti̍dāl, māsāa̍ le̍ 
Ko̍o̍yīm. 

2Mi̍ māsāa̍ ha̍ā ā chūāū nda̍ māsāā che̍le̍ŋ, nda̍ ŋu̍ɛ̍ɛ̍nu̍ ku̍ndā. Nda̍ cho̍ ha̍ā ni̍, 
Bɛ̍lūā, o̍ wa̍ māsāa̍ le̍ So̍dɔ̄m ndo̍, a̍ Ba̍a̍sīā, māsāa̍ le̍ Kōmo̍o̍lūā, a̍ Si̍na̍bī, māsāa̍ 
le̍ A̍di̍māā, a̍ Sīɛ̄mɛ̍bā, māsāa̍ le̍ Sɛ̄bo̍yīm, a̍ māsāa̍ le̍ Bɛ̍lā. Bɛ̍la̍ nda̍ vēēlū vɛ̍lɛ̄ ni̍ 
āā, So̍wā. 

3Mi̍ māsāā ŋu̍ɛ̍ɛ̍nu̍a̍a̍ ha̍ā ā dūāū so̍vɛ̄i̍ya̍a̍ ndāa̍ dīōm pīlɛ̍, ma̍ chūūŋgi̍āŋ o̍ 
fo̍ndāŋndo̍ dīōla̍ŋ āā, Si̍dīm, o̍ pēmbo᷄ŋ tɛ̄ɛ̄ŋ. Ā vēēlū ni᷄ŋ fo̍ndāŋ ko̍ŋ dīōla̍ŋ āā, 
Pēe̍ Mɛ̄ŋmā Īhɛ᷄llo̍ le̍ wo̍. 

4Le̍ wɔ̄sīla̍ŋ tɔ̍ a̍ lā tīɔ̍ɔ̍ŋ māsāa̍ le̍ So̍dɔ̄m, a̍ Kōmo̍o̍lūā, a̍ A̍di̍māā, a̍ Sɛ̄bo̍yīm, a̍ 
Māsāa̍ Bɛ̍lā, ā wa̍ Chɛ̄dɔ̄la̍wo̍mā o̍ bā bɛ̄ŋgu̍. Kɛ̍ o̍ wɔ̄sīlā tɔ̍ a̍ lā yāa̍ la̍ŋ, ma̍ chɛ̄la᷅ŋ 
le̍ ndu̍ fūlāa̍ o̍ bā bɛ̄ŋgu̍. 

5O̍ wɔ̄sīlā tɔ̍ a̍ lā hīɔ̍ɔ̍lu̍la̍ŋ, mi̍ Chɛ̄dɔ̄la̍wo̍mā nda̍ māsāa̍ nda̍ wa̍ o̍ dīōm pīlɔ̍ɔ̍ ni᷄ŋ 
nda̍ ā hu᷅ŋ sa̍ā kāa̍la̍ŋ lā pīlɛ̍la̍ŋ a̍ sɔ̍ŋgɔ̄ɔ̍, ndu̍yɛ̍ ma̍ yām kāa̍la̍ la̍ŋ. La̍ŋ la̍ cho̍ la᷅ŋ 
ni̍. Kāa̍le̍ Lu̍ɛ̍fēm nde̍ŋ, a̍ wa̍ Āsītɛ̄lɔ̄ɔ̄ Ka̍na̍yīm nda̍, a̍ kāa̍le̍ Su̍sīm nde̍ŋ, a̍ wa̍ 
Ha̍ām nda̍, a̍ kāa̍le̍ I̍mīm nde̍ŋ, a̍ wa̍ Sīāvɛ̄ɛ̄ki̍li̍a̍a̍tēm nda̍, 

6a̍ kāa̍le̍ Ho̍lu̍a̍i̍tīi̍le̍ŋ, a̍ wa̍ o̍ lɛ̄ŋndē īpēmbūle̍ŋ Sɛ̍yāā wa̍. Ma̍ fūūlūū a̍ chɔ̄ūwo̍ 
Ɛ̍pa̍lūāŋ di̍ o̍ po̍llo̍ hōlnɔ᷄ŋndo̍. 

7O̍ ko̍ŋ kɔ̍ɔ̍lī, ma̍ mūli᷄ŋ, ma̍ kūā Ɛ̄ŋmi̍si̍pā mā vēēlū ni᷅ŋ lo̍ŋ āā Ka̍dɛ̍sī, ma̍ kɔ̍ yo᷅m 
lɛ̄ŋndē Āma̍la̍kāi̍tīi̍ya̍ fa̍ū, a̍ lɛ̄ŋndē Āmɔ̄lu̍a̍a̍tīi̍ya̍ a̍ wa̍ Hāsāsɔ̄ŋ Ta̍māā wa̍. 

8O̍ ko̍ŋ, māsāa̍ So̍dɔ̄m chi̍e̍e̍ ni̍, a̍ māsāa̍ Kōmo̍o̍lūā, a̍ māsāa̍ A̍di̍māā, a̍ māsāa̍ 
Sɛ̄bo̍yīm, a̍ māsāa̍ Bɛ̍lā, mā vēēlū ni᷄ŋ lo̍ŋ āā, So̍wā, nda̍ ŋu̍ɛ̍ɛ̍nu̍ ma̍ dūāūnu᷅ŋ na̍a̍ 
pi᷅lɛ̍ ma̍ kūā o̍ pēmbo᷄ŋ tɛ̄ɛ̄ŋ Si̍dīm. 

9Ma̍ kɔ̍ chi᷅ŋa̍la᷅ŋ ma̍sāā hi̍ɔ̍ɔ̍lu̍a̍a̍ a̍ sɔ̍ŋgɔ̄ɔ̍ lo̍ŋ. Māsāā hi̍ɔ̍ɔ̍lu̍a̍a̍ ka̍ŋ nda̍ cho̍ ha̍ā ni̍. 
Chɛ̄dɔ̄la̍wo̍mā, māsāa̍ le̍ Ɛ̍lām, a̍ Ti̍dāl, māsāa̍ le̍ Ko̍yīm, a̍ Āmīlu̍a̍fɛ̄ɛ̄l, māsāa̍ le̍ 
Si̍nāā a̍ A̍līɔ̄ɔ̄, māsāa̍ le̍ Ɛ̄la̍a̍sā. 

10Fo̍ndāŋ nda̍ vēēlū ko̍ŋ āā, Si̍dīm, o̍ pēmbo᷄ŋ tɛ̄ɛ̄ŋ ndo̍, so̍o̍ŋnda̍ pa̍a̍ndūlā nda̍ a̍a̍ 
ka̍lā ko̍ōtɛ̍i̍yo̍ la̍ŋ lā wa̍ lo̍ŋ ta̍u̍. Yōmɔ̄ɔ̄ kōŋ māsāa̍ So̍dɔ̄m a̍ Kōmo̍o̍lūā nda̍ pūa̍a̍ 
chɔ̄ūwa̍, ma̍ sa̍āŋ kīlta̍ŋ, mi̍ ā ti᷄ŋ ā kēī dēlī o̍ so̍o̍ŋnda̍ la̍ŋ ni᷄ŋ. Mi̍ ā tūa̍a̍ ā nyāānu᷄ŋ 
o̍ pēmbo᷄ŋ. 

11O̍ ko̍ŋ, wāŋnda̍ So̍dɔ̄m a̍ Kōmo̍o̍lūā, mi̍ ya̍a̍mɔ̍ɔ̍wa̍a̍ ndāa̍ ā pūŋgā nyɛ̄ o̍ nyɛ̍ wa̍ 
o̍ chi̍e̍e̍ŋ nda᷄ŋ, nyɛ̄ dīāā ni̍ kpo̍u̍, ma̍ kūānu᷄ŋ a̍ mu̍ŋ. 

12E̍bīlām po̍ pɔ̄mbɔ̄ ndɔ̄ wo̍ Lɔ̍tū, o̍ wa̍ īchāli̍ So̍dɔ̄m ndo̍, ndu̍ bɛ̍ɛ̍ ma̍ bīī ndu̍, ma̍ 
chɔ̄ɔ̄vīāā nyɛ̄m ndɔ᷄ŋ ma̍ kūa̍ŋ a̍ ndu̍. 

13O̍ ko̍ŋ kɔ̍ɔ̍lī, mi̍ wānā pi᷅lɛ̍ hīālu᷄ŋ, mbo̍ hu᷄ŋ di̍mūl E̍bīlām, Hi̍būlūi̍nɔ̍. A̍ bōōndi̍i̍ 
ke̍ŋ, E̍bīlām wa̍ īchāli̍ o̍ fo̍ndāŋndo̍ īkɛ̄i̍, dīōla̍ŋ āā, fo̍ndāŋ yɔ̄mīī tɔ̍ɔ̍ma̍a̍. Po̍ pi᷅lɛ̍ 
dīōla̍ŋ āā, Ma̍mi̍lūē A̍mɔ̍lu̍a̍i̍tīi̍nɔ̍, ndu̍ ndu̍ o̍o̍ nɔ̍ fo̍ndāŋ kōŋ ni̍. Ma̍mi̍lūē ko̍ŋ 
pɔ̄mbūāā ndūa̍a̍ wa̍ Ɛ̍si̍kɔ̄ɔ̄ nda̍ A̍nɔ̄ɔ̄ ni̍. Ndu̍yɛ̍, chɛ̄la᷅ŋndo̍ wa̍ E̍bīlām tɛ̍ɛ̄ŋ nda̍ 
pūa̍a̍ ya̍a̍ wa̍ ha̍ā le̍ wāa̍ māāli̍āŋndo̍. 

E̍bīlām ba̍ŋa̍ Lɔt̍ū 
14Mɛ̄ɛ̍ E̍bīlām tu̍e̍ī māā ā bīī wānāyɛ̍ī ndūɛ̍i̍ Lɔ̍tū o̍ chɔ̄ūwo̍ ma̍ kūa̍ŋ a̍ ndu̍, mbo̍ 
vēēlū pūa̍a̍ wa̍ ndu̍ o̍ bā wa̍. Ndu̍yɛ̍ ndu̍ o̍o̍ nɔ̍ pūa̍a̍ kɛ̄mɔ̄ɔ̍ lēyāa̍ a̍ ŋ̄wāŋ tɔ̍ a̍ 
wānāā ŋɔ̄ma̍a̍ (318), a̍ ve̍lu᷄ŋ o̍ ki̍ām ndɔ̄ɔ̍ ni᷄ŋ ma̍ pɛ̄ɛ̄kū a̍ sɔ̍ŋgɔ̄ɔ̍ o̍kɔ̄ɔ̄ wa̍. Mbo̍ 
sīm nda̍ lāchī ma̍ lō ya̍a̍mɔ̍ɔ̍wa̍a̍ ka̍ŋ dīōmɔ̄ɔ̍ ha̍a̍a̍ ma̍ fūūlūū di̍ Da᷅ŋ chi̍e̍e̍. 

15Fūūlūūwo̍ Da᷅ŋ, mi̍ E̍bīlām pi̍ɔ̍ū pūa̍a̍ ndūa̍a̍ a̍ ku̍ndāla̍ŋ. Ma̍ kɔ̍ de᷅l ya̍a̍mɔ̍ɔ̍wa̍a̍ 
ka̍ŋ chōo̍ a̍ nyūmnda̍ŋ, ma̍ chūā nda̍ tōūwɔ̄ɔ̍ ma̍ fūūlūū a̍ nda̍ Ho̍bāā chi̍e̍e̍, ba᷅ 
lūāŋ ndo̍, le̍ kɔ̄la̍ŋ Dāma̍si̍kɔ̍ɔ̄. 

16Nyɛ̄ o̍ nyɛ̄ ya̍a̍mɔ̍ɔ̍wa̍ nda̍ a̍a̍ pu̍ŋga̍ a̍ wāŋndā chīe̍e̍ya̍a̍ nda̍ bīī ya̍, wānā pɔ̍nɔ̍ 
ni̍, wānā la̍nɔ̍ ni̍, a̍ Lɔ̍tū pi̍la̍ a̍ nyɛ̄ o̍ nyɛ̄ ndu̍ o̍o̍ nɔ̍, mi̍ E̍bīlām pu̍ū kpo̍u̍, mbo̍ hūŋ 
a̍ nda̍. 

Mɛk̄īsɛd̍ɛk̍ī dɔu̍̄ Eb̍īlām sa̍lā 
17Mɛ̄ɛ̍ E̍bīlām ye᷅m Chɛ̄dɔ̄la̍wo̍mā a̍ māsāa̍ ā pīli̍a̍a̍ yōmɔ̄ɔ̍ kōŋ, mbo̍ mūli᷄ŋ 
mi̍i̍ŋgōo̍ o̍ ndu̍ lo̍. Mɛ̄ɛ̍ o̍ wa̍ mīīŋgōo̍, mi̍ māsā bɛ̍ndōo̍ le̍ So̍dɔ̄m o̍ hūŋ ndu̍ dēmūl 
o̍ pēmbo᷄ŋ tɛ̄ɛ̄ŋ Si̍a̍vɛ̄ɛ̄, mā vēēlū ni᷅ŋ ndo̍ŋ āā kpōlōŋ kpo̍lo̍ŋ māsāa̍. 

18O̍ ko̍ŋ, mi̍ Mɛ̄kīsɛ̍dɛ̍kī o̍ wa̍ māsāa̍ le̍ Sa̍lɛ̄m chi̍e̍e̍ wo̍ chūū E̍bīlām bēe̍dīi̍yo̍ a̍ 
mūɛ̄īya̍ŋ. Mɛ̄kīsɛ̍dɛ̍kī wo̍ ho̍ō ndu̍ wa̍ wāna̍ so̍lī sa̍lāa̍ o̍ Mɛ̄lɛ̄ka̍ Bɛ̄ndōo̍ lo̍ wo̍ ni̍, 
Mɛ̄lɛ̄ka̍ hi̍o̍ū kpo̍u̍ wo̍. 

19Ndu̍yɛ̍, mi̍ Mɛ̄kīsɛ̍dɛ̍kī du̍a̍ū E̍bīlām sa̍lā, āā, “Mɛ̄lɛ̄ka̍ Bɛ̄ndōo̍, o̍ hi̍o̍ū kpo̍u̍ wo̍, 
Mɛ̄lɛ̄ka̍ to̍o̍si̍a̍a̍ fo̍ndāŋ ndɔ̄ɔ̍ chōo̍ cho̍o̍ a̍ chi̍e̍ēŋndo̍ wo̍, ō dɔ̄u̍ nūm E̍bīlām sa̍lā 
fɔ̍. 

20Ndu̍yɛ̍, Mɛ̄lɛ̄ka̍ Bɛ̄ndōo̍ o̍ hi̍o̍ū kpo̍u̍ wo̍, o̍ ma̍la̍ nūm E̍bīlām ma̍ yām 
ya̍a̍mɔ̍ɔ̍wa̍a̍ nu̍mnda̍ wo̍, sāŋgālāa̍ wa̍ o̍ ndu̍ lo̍.” O̍ ko̍ŋ kɔ̍ɔ̍lī, nyɛ̄ o̍ nyɛ̄ E̍bīlām bi̍ī 
o̍ chɔ̄ūwo̍, tē lā wa̍ pɛ̍ tɔ̍, ō fāŋa̍ ō pīlɛ̍ lēchōo̍, tē lā wa̍ pɛ̍ tɔ̍, ō fāŋa̍ lēchōo̍ o̍ pi᷅lɛ̍. 
Mbo̍ kē Mɛ̄kīsɛ̍dɛ̍kī lā pīlɛ̍ŋ pi̍lɛ̍ŋnda̍ la̍ŋ lēchōo̍ ki̍nɛ̍i̍. 

21Mi̍ māsāa̍ le̍ So̍dɔ̄m o̍ di̍mūl E̍bīlām āā, “Nyɔ̄ɔ̍ŋ ki̍nɛ̍i̍ nūm chu̍a̍ mu̍ŋ, mā mi̍ŋgi̍ 
ya̍ hɔ̍ɔ̍vāā nīa̍a̍ o̍ bā.” 

22Kɛ̍, mi̍ E̍bīlām di̍mūl māsāa̍ So̍dɔ̄m āā, “I̍ me̍na̍ŋ po̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ cho̍ 
le̍ kpo̍u̍ wo̍, o̍ to̍o̍si̍a̍a̍ fo̍ndāŋ ndɔ̄ɔ̍ chōo̍ cho̍o̍ a̍ chi̍e̍ēŋndo̍ wo̍, 

23māā nyɛ̄ o̍ nyɛ̍ cho̍ nyɛ̄ nūm, ō pīlɛ̍ bɛ̍ɛ̍ I̍ chu̍ē le̍. Kɛ̍īyo̍, kɛ̄lɛ̄ŋgāā yōōlē kɔ̄ɔ̄vɛ̄i̍le̍ŋ 
bɛ̍ɛ̍ lē lo᷄ ya̍ o̍ bā le̍, yɔ̄ŋi̍ ŋ̄ dīmi̍ āā, ‘Nyɛ̄m nu᷅ŋ su̍li̍ E̍bīlām ni̍.’ 

24Ō fūla̍ o̍ nyɛ̄ dīāā pūa̍a̍ dē wo̍ kɔ̄ɔ̄lī, nyɛ̄ chēle̍ŋ bɛ̍ɛ̍ I̍ cho̍ lo̍ō le̍. Kɛ̍ A̍nɔ̄ɔ̄ ni̍, a̍ 
Ɛ̍si̍kɔ̄ɔ̄ a̍ Ma̍mi̍lūē, mā ke̍ nda̍ nyɛ̄m na̍a̍ ŋ̄ bīī o̍ chɔ̄ūwo̍ wo̍ŋ ŋ̍ nda̍ŋ. Kāni̍ fu̍u̍le̍, 
na̍a̍ nda̍ā ŋ̍ kɔ̍ chi̍e̍ī ya̍a̍mɔ̍ɔ̍wa̍ ni̍.” 

Chɛ̄nɛ̍se̍ē 15 

Mɛl̄ɛk̄a̍ yīi ̍kpe̍ma̍a̍ nda̍ Eb̍īlām tɛɛ̍ŋ̄ 
1Pāa̍le̍ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ E̍bīlām chu̍a̍ o̍ yi̍lāŋndo̍ ni᷄ŋ. Mbo̍ dīmūl 
ndu̍ āā, “E̍bīlām, yɔ̄ŋ īsīōōŋ te̍. Ya̍ cho̍ wāna̍ ma̍ndā nu̍m ndo̍ ni̍. I̍ cho̍ nu̍m māndā 
o̍ īsɔ̄ɔ̍ o̍ īsɔ̄ɔ̍ pa̍lāa̍ hu̍ŋ nu̍m chōo̍. Ndu̍yɛ̍, fāndā ya̍ I̍ ke̍ ni̍ŋ nu̍m ndo̍ ō wā ni̍ŋ o̍ 
bɔ̍ɔ̍.” 

2Kɛ̍, mi̍ E̍bīlām di̍mī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ke̍ ya̍ bɛ̍ɛ̍ ndu̍ 
mī yɛ̄ɛ̄ kɛ̍ndɛ̄? Hāū a̍ hāū I̍ vi̍lū wɔ̍ chūā le̍. Wāna̍ lēkāa̍ ho̍ō, ndu̍ yɔ̍nūŋ māā bu̍ɛ̍ī 
nūu̍ Īlīɛ̍ɛ̍sā ni̍, vīōlɔ᷄ŋ wa̍ā Dāma̍si̍kɔ̍ɔ̄ chi̍e̍e̍, ndu̍ ko̍ lo̍ō ni̍ŋ nyɛ̄m ni᷄ŋ ni̍. 

3A̍ ke̍ ya̍ chūā le̍. Tē I̍ hūŋ wū pɛ̍, po̍ chɛ̄ nūu̍ vēlū wo̍ ndu̍ ko̍ni̍ lo᷅ ni̍ŋ o̍ fōōfo̍ nūu̍ 
ni̍.” 

4Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍bīlām āā, “Ō cho̍ Īlīɛ̍ɛ̍sā le̍ lo᷅ ni̍ŋ o̍ fōōfō nu̍mndo̍ le̍. 
Nūm pi̍la̍ po̍ nu̍m ŋ̄pūlo̍o̍ ndu̍ lo᷅ ni̍ŋ o̍ fōōfō nu̍mndo̍ chōo̍ ni̍.” 

5O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ fu̍lā a̍ E̍bīlām o̍ bɛ̍ɛ̄. Mbo̍ di̍mūl ndu̍ āā, “Chu̍a̍ wɔ̍ hɔ̄lla̍ 
mā to̍fa̍ o̍ ha̍la̍. Chɔ̍m ndɔ̍ lo̍o̍ŋ o̍ ha̍la̍ ŋ̍ pi̍lɛ̍ŋ pi̍lɛ̍ŋ mɛ̄ɛ̍ ŋ̍ cho̍ yɛ̍, tē ā nɔ̄lā pɛ̍.” Mi̍ 
Mɛ̄lɛ̄ka̍ dīmūl ndu̍ āā, “Le̍nde̍ chūāā nūm a̍ ma̍māa̍ ā wā ni̍ŋ fa̍ŋgā ni̍.” 

6Mi̍ E̍bīlām la̍a̍la᷄ŋ su̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ ve̍. O̍ ko̍ŋ, mi̍ Mɛ̄lɛ̄ka̍ hīnī kɔ̄l 
a̍ E̍bīlām le̍ lāāla᷄ŋ o̍ la̍a̍la̍ŋ a̍ ndu̍ wo̍. Le̍ he̍ī, mi̍ Mɛ̄lɛ̄ka̍ tōsā mi̍ E̍bīlām si̍mnu᷄ŋ 
wa̍nā sa̍kpō Mɛ̄lɛ̄ka̍ o̍ hɔ̄l. 

7Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl E̍bīlām āā, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, o̍ 
chɛ̍ŋ a̍ nūm Ɔ̍ɔ̄ chi̍e̍e̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ ndo̍ ni̍, le̍ mī hu̍ŋ ke᷅ nu̍m lɛ̄ŋndēŋ 
nde᷅ŋ nyɛ̄ nūm.” 

8Kɛ̍, mi̍ E̍bīlām di̍mī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, vɛ̄ɛ̍nɛ̍ ya̍ I̍ 
lo̍o̍kū yɛ̍ ni̍ŋ si̍nā māā I̍ cho̍ lɛ̄ŋnde̍ŋ nde᷅ŋ sɔ̄lā māā nyɛ̄ nī?” 

9Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl E̍bīlām āā, “Kɔ̍ mā kɔ̍ bi̍ī nāūwo̍, a̍ 
chūīŋndo̍, a̍ sāa̍ ō pīāāndōo̍. Chɔ̄lūa̍a̍ ha̍ā ā nɔ̄ mā wa̍ wɔ̄sīla̍ŋ lā yāa̍ ki̍nɛ̍i̍. Mā bīī 
vɛ̄lɛ̄ ka᷅ŋgbo̍ō, a̍ pīīŋndo̍, mā hīŋ a̍ nda̍.” 

10Mi̍ E̍bīlām hūŋ a̍ nda̍ fa̍ū nāa̍ Mɛ̄lɛ̄ka̍ chūā. Mi̍ E̍bīlām di̍ī chɔ̄lūa̍a̍ ha̍ā. Mbo̍ tɛ̄ndā 
nāūwo̍ tɛ̄ɛ̄ŋ sālā tīɔ̍ɔ̍ŋ. Chūīŋndo̍ a̍ sāa̍ bɛ̍ɛ̍ le̍nde̍ ko̍ni̍, mbo̍ tɛ̄ɛ̄ndīāā nda̍ tɛ̄ɛ̄ŋ. 
Tɛ̄ɛ̄ndīa̍a̍ nda̍ tɛ̄ɛ̄ŋ mbo̍ hɛ̄ɛ̄ndūū nda̍ a̍ pɛ᷄lta̍ŋ le̍nde̍, ō chu̍a̍ pɛ̍ bu̍ŋgāŋ nāūwo̍ ō 
hāndu̍ vēlāa̍ vēllē. Chūīŋndo̍ a̍ sāa̍ bɛ̍ɛ̍, le̍nde̍ ko̍ni̍ o̍ to̍sa̍ ni̍ mbo̍ hāndū būŋga̍ŋ 
nda᷄ŋ vēllāa̍ vēllē. Kɛ̍ yōūwāa̍ ŋīɔ̍ɔ̍ŋnda̍ nda̍ ō tɛ̄nda̍ ka̍ŋ tɛ̍ɛ̄ŋ te̍. 

11O̍ ko̍ŋ kɔ̍ɔ̍lī, mi̍ dūa̍a̍ hu᷄ŋ to᷅l le̍ vīsīāā vīlɛ̍i̍ya̍ ha̍ā dīo̍o̍, kɛ̍, mi̍ E̍bīlām tu̍a̍ū nda̍. 

12A̍ te̍le̍ŋ pāa̍le̍ŋ lē kūā le̍ dēlɔ̄ɔ̍ wo̍, mi̍ E̍bīlām hi̍a̍ū o̍ lūa̍a̍ŋ yi᷅kpi̍. O̍ lɔ̄mā ndūa̍ŋ 
ni᷄ŋ, mbo̍ sīna᷄ŋ mɛ̄ɛ̍ wāŋndo̍ ō pīā nu̍a̍ā a̍ sīōōŋīī bɛ̄ndū bɛ̍ndūe̍i̍ yɛ̍. 

13O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ o̍ lūa̍ŋ ni᷄ŋ āā, “E̍bīlām, kɛ̍si̍ŋ o̍ kɔ̄l 
māā chūāā nūm a̍ ma̍māa̍ ā kūā ni̍ŋ o̍ lɛ̄ŋndē pi̍la̍le̍ŋ ni᷄ŋ mā wa̍ lo̍ŋ la̍mi̍a̍l. 
Wāŋnda̍ sīīŋgūū ni̍ŋ nda̍ chīa̍a̍, mā bīī nda̍ bīyɔ̄ɔ̄ lēchīɔ̍ɔ̍ le̍ wɔ̄sīla̍ŋ kɛ̄mɔ̄ɔ̍ lē 
hīɔ̍ɔ̍lu̍ (400). 

14Kɛ̍ ndu̍yɛ̍, lɛ̄ŋnde̍ si̍i̍ŋgūū ni̍ŋ nda̍ chīa̍a̍ le̍ŋ, I̍ cho̍ nda̍ nyɛ̄ pālāa̍ tūsī chōo̍. O̍ 
ko̍ŋ kɔ̍ɔ̍lī, ā fūlā ni̍ŋ o̍ lɛ̄ŋndē lēŋ ni᷄ŋ a̍ nyɔ̄ɔ̍ŋ ta̍u̍. 

15Kɛ̍ nūm nūm E̍bīlām ā chō yūwā ku̍dɛ̍ɛ̄, mā vī o̍ kɔ̄l nyūlū ni᷄ŋ, mā sɔ̍la̍ kūmbɔ̄ɔ̍. 

16Wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍, ā hūŋ ni̍ŋ mā hu᷄ŋ kɔ᷅ o̍ lɛ̄ŋndē 
pi̍la̍le̍ŋ ni᷄ŋ mā kɔ̍ cha᷅l lo̍ŋ. Kɛ̍ ndu̍yɛ̍, ō fūūlūū ni̍ŋ a̍ te̍le̍ŋ, nda̍ kpo̍u̍ mā hu᷄ŋ 
mi̍i̍ŋgū o̍ lɛ̄ŋndē ndāle̍ŋ ni᷄ŋ. Kɛ̍ ō chūā ni̍ŋ wɔ̍sīlā fāŋgā. Yu̍ŋgu̍la̍ŋ sālā hīɔ̍ɔ̍lu̍ 
kpu̍lu̍ku̍u̍ la̍ hi̍a̍ū ni̍ŋ ni̍ ma̍lāŋ he̍ī yɔ̄nūŋ. Mɛ̄ɛ̍ mbō lo̍ o̍ ko̍ŋ, mī yɔ̄ŋndā wɔ̄ɔ̍ŋndā 
Āmɔ̄lu̍a̍a̍tīi̍ya̍ lā fūūlu̍u̍ a̍ bōōndi̍i̍ ya̍ I̍ tu̍sī ni̍ŋ nda̍ nyɛ̄ pālāa̍ chōo̍ ve̍, ma̍lāŋ he̍ī ī 
yɔ̄nūŋ.” 

17Mɛ̄ɛ̍ pāa̍le̍ŋ lē de᷄l do̍ŋ, mi̍ nyūmnda̍ŋ mā tūāl kpi᷅ŋgbi̍. O̍ lēpīlɛ̍ ni᷄ŋ kpe̍, mi̍ 
kpɛ̍ɛ̍nɛ̍i̍ ī fūlā a̍ tɛ̄ŋgɛ̍ lēyīŋndo̍. Kūmnde̍ ī wa̍ fūlāa̍ o̍ kpɛ̍ɛ̍nɛ̍i̍ ke̍ŋ ni᷄ŋ. O̍ ko̍ŋ kɔ̍ɔ̍lī, 
nyɛ̄m sālā tīɔ̍ɔ̍ŋndo̍ŋ mu᷅ŋ, kpɛ̍ɛ̍nɛ̍i̍ īku᷄m ke̍ŋ a̍ tɛ̄ŋgɛ̍ lēyīŋ kōŋ, mi̍ ŋ̄ sāā kēēkōo̍ 
vīsīŋ lāku̍ndāŋ mu᷅ŋ tɛ̄ɛ̄ŋ. 

18O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍ēl E̍bīlām būŋgɛ̄ī bɛ̄ndū bɛ̍ndūe̍i̍ āā, “Lɛ̄ŋnde̍ŋ 
nde᷅ŋ ki̍nɛ̍i̍, chɔ̍ŋ a̍ I̍chi̍pī, mbō fūūlu̍u̍ a̍ Pīo̍o̍ Yūfi̍lu̍a̍tīī di̍, le̍ŋ ya̍ I̍ cho̍ chūāā nūm 
a̍ ma̍māa̍ kē ni̍, 

19le̍ŋ le̍ yɔ̍nūŋ ni̍ māā lɛ̄ŋnde̍ Ke̍na̍na̍i̍tīi̍ya̍, a̍ Kɛ̍ni̍sa̍i̍tīi̍ya̍, a̍ Ka̍di̍mo̍na̍i̍tīi̍ya̍, 

20a̍ Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Lu̍ɛ̍fa̍i̍tīi̍ya̍, 

21a̍ A̍mɔ̍lu̍a̍i̍tīi̍ya̍, a̍ Ke̍na̍na̍i̍tīi̍ya̍, a̍ Ka̍ka̍sa̍i̍tīi̍ya̍, a̍ Chɛ̍bu̍sa̍i̍tīi̍ya̍.” 

Chɛ̄nɛ̍se̍ē 16 

Ha̍kāā ve̍lū Is̍im̍ɛɛ̄l̄ 
1Mbo̍ lō o̍ ko̍ŋ ha̍a̍a̍ Se̍lūāī, la̍nɔ̍ɔ̍ E̍bīlām ō vi̍lū chu̍a̍ le̍. Kɛ̍ Se̍lūāī ndu̍ o̍o̍ nɔ̍ 
chūāāmbɔ̄ lāāndū chɛ̄ I̍chi̍pīnɔ̄ɔ̍ chīɛ̄ī ni̍ŋ, dīōla̍ŋ āā, Ha̍kāā. 

2Mi̍ Se̍lūāī lo᷅ o̍ ko̍ŋ mbo̍ dīmūl E̍bīlām pɔ̍nɔ̍ ndɔ̄ āā, “Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ 
wōlɔ̄ɔ̄ le̍ yɛ̍, ā chē chūāāmbɔ̄ nī chi̍ɔ̍ɔ̍ ho̍ō. Hi̍vi̍ŋ ndu̍ kɔ̄ɔ̄lī, kɛ̄lɛ̄ŋgāā dɔ̍ɔ̍ mbō vēlū 
chūāūwa̍, mī sɔ̍la̍ yu̍ŋgo̍o̍ o̍ ndu̍ ni̍ŋ.” Mi̍ E̍bīlām chɛ᷅l nyɛ̄ Se̍lūāī di̍mu̍l ndu̍ wo̍. 

3Wɔ̄sī E̍bīlām chi̍ŋa̍ wɔ̄sīla̍ŋ tɔ̍ o̍ lɛ̄ŋndē Ke̍nāŋnde̍ŋ ni᷄ŋ ndo̍, wɔ̄sī kōŋ Se̍lūāī chu̍a̍ 
Ha̍kāā mbo̍ kē E̍bīlām ndu̍ māā la̍nɔ̍ ni̍, ndu̍ yɔ̍nūŋ ni̍ māā chūā chɛ̄ I̍chi̍pīnɔ̍ wa̍ 
ndu̍ o̍ bā wo̍. 

4O̍ ko̍ŋ, mi̍ Ha̍kāā chu̍ā yo᷄llo̍. Mɛ̄ɛ̍ Ha̍kāā si̍na̍ māā ō chō a̍ yo᷄llo̍, mbo̍ sāā Se̍lūāī 
tɛ̄ɛ̄nda᷄ŋndo̍. 

5O̍ ko̍ŋ kɔ̍ɔ̍lī, mi̍ Se̍lūāī di̍mūl E̍bīlām āā, “Nyɛ̄ o̍ nyɛ̄ chūāāmbɔ̄ɔ̍ ho̍ō chō ya̍ 
tōsāllo̍, nu᷄m hi᷅ŋ a̍ ndi̍ ni̍. I̍ ke̍ nu̍m chɛ̄ nūu̍ ma̍ hi̍vi᷄ŋ kɔ̍ɔ̍lī. Kɛ̍ mɛ̄ɛ̍ o̍ si̍na̍ ni᷅ŋ māā 
ō chō a̍ yo᷄llo̍, le̍la̍ŋ o̍ cho̍ ya̍ tɛ̄ɛ̄nda᷄ŋndo̍ ni̍. Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ 
yāmɛ̍ī kēŋ kīōlɔ̄ɔ̄ na̍a̍ nūm tɛ̍ɛ̍ŋ ni̍.” 

6Mi̍ E̍bīlām di̍mūl ndu̍ āā, “Chɛ̄ nūmndo̍ ko̍ni̍ Ha̍kāā cho̍ ni̍. Nyɛ̄ ŋ̄ hɛ̄nāŋ le̍ tōsāa̍ 
a̍ ndu̍ wo̍ to̍sa̍.” O̍ ko̍ŋ, mi̍ Se̍lūāī sa̍ā Ha̍kāā bīyɔ̄ɔ̄ wɔ̄ɔ̍ŋndo̍. O̍ ko̍ŋ, mi̍ Ha̍kāā ma᷅l 
chīɛ̄īyo̍ mbo̍ nyāānu᷄ŋ. 

7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ ki̍i̍la̍nɔ̍ ndɔ̄ɔ̍ ō sāālu᷄ŋ Ha̍kāā o̍ mɛ̄ŋmā būūlūa̍ŋ 
īkɛ̄i̍ o̍ po̍llo̍ ni᷄ŋ. O̍ nɛ̄i̍ ku̍ɛ̄ Si̍ɔ̍ɔ̄ chi̍e̍e̍ wo̍ īkɛ̄i̍ mɛ̄ŋmā būūlūa̍ŋ māŋ mā chō ni̍. 

8Mi̍ ki̍i̍la̍nɔ̍ Mɛ̄lɛ̄ka̍a̍ nyūnā Ha̍kāā āā, “Ha̍kāā, bu̍ɛ̍i̍ Se̍lūāī wo̍, kūɛ̍ɛ̍nɛ̍ ŋ̄ chɛ᷄ŋ yɛ̍? 
Ndu̍yɛ̍, kūɛ̍ɛ̍nɛ̍ ŋ̄ chō yɛ̄ la̍ŋ?” Mi̍ Ha̍kāā mu̍lūl ndu̍ āā, “Wāna̍ nī ba̍nāa̍ Se̍lūāī ya̍ I̍ 
cho̍ nyāānɔ᷄ŋndo̍ ni̍.” 

9Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Chɔ̍ŋ mā mi̍i̍ŋgu̍ nāa̍ wānā nu̍m bānāa̍ Se̍lūāī 
chu̍a̍. Ā kūɛ̄ pɛ̍, a̍ kɔ̍ tu̍si᷄ŋ to̍o̍lō ndu̍ o̍ bā bɛ̄ŋgu̍.” 

10Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ dīmūl ndu̍ vɛ̄lɛ̄ āā, “I̍ cho̍ tōsā wānāa̍ fu̍lā ni̍ŋ o̍ 
pūlālē nūmnde̍ŋ chōo̍ wa̍ ā kūīī ni̍ŋ ha̍a̍a̍ ā chu̍ū ni̍ŋ chɔ᷅m te̍.” 

11Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ dīmūl ndu̍ vɛ̄lɛ̄ āā, “Ā chō a̍ yo᷄llo̍, ndu̍yɛ̍ wānā 
pɔ̍nɔ̍ɔ̍ ŋ̄ chō vīōlɔ̄ɔ̄ ni̍. Tē ā vēlū ndu̍ pɛ̍, ke̍ ndu̍ dīōla̍ŋ āā, I̍si̍mɛ̄ɛ̄l. Kāni̍ fu̍u̍le̍, 
Mɛ̄lɛ̄ka̍ Ya̍a̍wɛ̄ɛ̄ tu̍e̍ī cha᷄ŋ ŋ̄ wa̍ wo̍. 

12Po̍ ŋ̄ chō vīōlɔ̄ɔ̄ wo̍ wā ni̍ŋ mɛ̄ɛ̍ sōfɛ̍lɛ̍ yōndōo̍ wā nu̍a̍ā yɛ̍. Ō sīmūl ni̍ŋ wa̍nā o̍ 
wānā, ndu̍yɛ̍, mī wānā o̍ wānā si̍mu̍l ndu̍. Ndu̍yɛ̍ sɛ̄ɛ̄ŋgi̍āŋndo̍ ō wā ni̍ŋ nda̍ tɛ̄ɛ̄ŋ 
nda̍ wānāya᷅ŋ ndɔ᷄ŋ.” 

13O̍ ko̍ŋ, mi̍ Ha̍kāā ke̍ Mɛ̄lɛ̄ka̍ Ya̍a̍wɛ̄ɛ̄, o̍ so̍ō nāa̍ ndu̍ chu̍a̍ wo̍ dīōla̍ŋ āā, “Nu᷅m 
cho̍ Mɛ̄lɛ̄ka̍ cha᷅ ya̍ wo̍ ni̍.” Kāni̍ fo̍ndōle̍, mi̍ Ha̍kāā di̍mī āā, “Ya̍ kɛ̍i̍ che᷅ nu̍a̍ā 
Mɛ̄lɛ̄ka̍ o̍ cha᷅ ya̍ wo̍ ni̍ mi̍ wa᷅ yōōmū.” 

14O̍ ko̍ŋ kɔ̍ɔ̍lī, ma̍ kē so̍o̍ŋ māmɛ̄ŋ kōŋ dīōla̍ŋ āā, “Bālāhāī Lu̍e̍ī.” Ka̍dɛ̍sī tɛ̍ɛ̄ŋ a̍ 
Bɛ̍lu̍ɛ̍dī so̍o̍ŋ ko̍ŋ chō ni̍. 

15O̍ ko̍ŋ kɔ̍ɔ̍lī, mi̍ Ha̍kāā vi̍lūl E̍bīlām pōo̍. Mi̍ E̍bīlām ke᷅ po̍ Ha̍kāā vi̍lu̍l ndu̍ wo̍ 
dīōla̍ŋ āā, I̍si̍mɛ̄ɛ̄l. 

16E̍bīlām wa̍ wɔ̄sīla̍ŋ be̍le̍-ŋɔ̍ma̍a̍ a̍ lā ŋɔ᷄mpu᷅m (86) mi̍ Ha̍kāā vi̍lūl ndu̍ I̍si̍mɛ̄ɛ̄l. 

Chɛ̄nɛ̍se̍ē 17 

Tāāmāsio̍̍o̍ le̍ kpe̍ma̍a̍ Mɛl̄ɛk̄a̍ tɛɛ̄ŋ̄ nda̍ E̍bīlām 
1Mɛ̄ɛ̍ E̍bīlām wa̍ wɔ̄sīla̍ŋ be̍le̍-ŋɔ̍ma̍hīɔ̍ɔ̍lu̍ a̍ lā ŋɔ̄ma̍hīɔ̍ɔ̍lu̍ (99), mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ chɔ̍mnu᷄ŋ ndu̍. Mbo̍ dīmūl E̍bīlām āā, “Ya̍ cho̍ Mɛ̄lɛ̄ka̍ kpu̍lu̍ŋgūma̍ 
bɛ̄ndōo̍ ni̍. To̍sa̍ nyɛ̄ ya̍ I̍ di̍mūl nu̍m ndo̍, ndu̍yɛ̍, mā to̍sa̍ nyɛ̍ bɛ̍nda̍ ya̍ o̍ hɔ̄l lo̍. 

2I̍ cho̍ kpe̍ma̍a̍ yīī na̍a̍ nūm tɛ̍ɛ̄ŋ, ndu̍yɛ̍, mī to̍sa̍ mā ku̍i̍i̍ cha̍po̍o̍li̍.” 

3Mi̍ E̍bīlām tu̍ndu᷄ŋ, mbo̍ bāŋ hɔ̄lla̍ lɛ̄ŋ. Mi̍ Mɛ̄lɛ̄ka̍ dīmūl ndu̍ āā, 

4“Kpe̍ma̍a̍ ya̍ I̍ cho̍ ho̍ō yīī na̍a̍ nūm tɛ̍ɛ̄ŋ ni̍. Ā chō wā fi̍nyāa̍ le̍ kāa̍la̍ŋ ta̍u̍ ta̍u̍. 

5Dīōlā nūmnda̍ cho̍ lɛ̍ āā, E̍bīlām te̍. Dīōlā nūmnda̍ŋ ni᷅ŋ āā, E̍bīlāha᷅m. 

6I̍ cho̍ tōsā mī pūlālē nūmnde̍ŋ lē kūɛ̄ a̍ kūīīyo̍ ta̍u̍ ta̍u̍. I̍ cho̍ tōsā mī kāa̍la̍ŋ ta̍u̍ la̍ 
fu̍la̍ o̍ nūm ni̍ŋ, ndu̍yɛ̍, mī māsāā bɛ̍ndūa̍a̍ fūla̍ o̍ pūlālē nūmnde̍ŋ chōo̍. 

7“I̍ cho̍ kpe̍ma̍a̍ yīī na̍a̍ nūm tɛ̍ɛ̄ŋ a̍ wāŋnda̍ o̍ pūlālē nūmnde̍ŋ chōo̍, chɔ̍ŋ a̍ 
bōōnde̍i̍ he̍ī mbō kūɛ̄ le̍ fɛ̍ɛ̍ŋ a̍ fɛ̍ɛ̍ŋ. Kpe̍ma̍ ko̍ŋ cho̍ ni̍ māā, nūm ni̍, a̍ pūlālē 
nūmnde̍ŋ, I̍ cho̍ wā Mɛ̄lɛ̄ka̍ nyā. 

8Nūm ni̍, pūlāle̍ fu̍lā ni̍ŋ o̍ nūm ni̍ŋ nde̍ŋ ni̍, lɛ̄ŋndē Ke̍nāŋnde̍ŋ nde᷅ŋ kpo̍u̍, lē nya̍ 
chō le᷅ŋ ni᷄ŋ māā lāmīāl le̍ŋ, I̍ cho̍ nya̍ le̍ŋ kē. I̍ cho̍ chūāā nūm a̍ ma̍māa̍ le̍ŋ kē nyɛ̄ 
ndā le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍, I̍ cho̍ wā Mɛ̄lɛ̄ka̍ ndā.” 

9Mi̍ Mɛ̄lɛ̄ka̍ dīmūl E̍bīlāha᷅m āā, “Nūm E̍bīlāha᷅m, nyɛ̍ di̍mi̍ŋ o̍ kpe̍ma̍a̍ ho̍ō ni᷄ŋ 
ndo̍, ā nɔ̄ mā to̍sa̍ ndu̍, nūm ni̍, a̍ pūlāle̍ fu̍lā ni̍ŋ o̍ nūm ni̍ŋ nde̍ŋ, mbō kūɛ̄ a̍ lāchī 
kɛ̄. 

10Kpe̍ma̍ ya̍ I̍ yi̍i̍ ho̍ō na̍a̍ nūm tɛ̍ɛ̄ŋ a̍ pūlāle̍ fu̍lā ni̍ŋ o̍ nūm ni̍ŋ nde̍ŋ ndo̍, pɛ᷄l nya̍a̍ 
lēni᷄ŋ ndu̍ cho̍ ni̍ māā, wānā pɔ̍nɔ̍ o̍ wānā pɔ̍nɔ̍ cho̍ nya̍ tɛ̄ɛ̄ŋ, ō nɔ̄ mbō sɔ̄la̍ hīvīo̍o̍ 
o̍ chīɛ̄ī kɔ̄ɔ̄lī. 

11Ā nɔ̄ mā sɔ̄la̍ hīvīo̍o̍, he̍ī wa̍ māā tāāmāsi̍ le̍ kpe̍ma̍ cho̍ na̍a̍ tɛ̄ɛ̄ŋ na̍a̍ nya̍ā wo̍. 

12Chɔ̍ŋ a̍ bōōnde̍i̍ he̍ī, chɛ̄lɛ̄kpɛ̍ o̍ chɛ̄lɛ̄kpɛ̍ wa̍nā pɔ̍nɔ̍ ve̍lu᷄ŋ nya̍ tɛ̄ɛ̄ŋ pɛ̍, mbō 
chīŋa̍ pālɛ̍i̍ ī ŋɔ̄ma̍a̍, ō nɔ̄ mbō sɔ̄la̍ hīvīo̍o̍. Ō wa̍ chɛ̄lɛ̄kpɛ̍ ve̍lu᷄ŋ o̍ nūmndo̍ chi̍ɛ̍ī 
ni̍ŋ ni̍, ō wa̍ chɛ̄ ŋ̄ pēndū wāna̍ lēkāa̍ o̍ bā, o̍ fu̍la̍ bɛ̍ɛ̍ o̍ pūlālē nūmnde̍ŋ chōo̍ le̍ 
wo̍ ni̍, fa̍ū ā nɔ̄ mā sɔ̄la̍ hīvīo̍o̍ o̍ chīɛ̄ī kɔ̄ɔ̄lī. 

13Ō wa̍ vi̍o̍lɔ̄ɔ̄ wāā o̍ yu̍ŋgu̍ nu̍mndo̍ chōo̍, ō wa̍ chɛ̄ ŋ̄ pēndū a̍ nyɛ̄ sɔ̄lāā ni̍, kpo̍u̍ 
ā nɔ̄ mā sɔ̄la̍ hīvīo̍o̍. Tāāmāsi̍o̍o̍ cho̍ ho̍ō o̍ dīāllūŋ nyāa̍ŋ ni᷄ŋ ni̍, le̍ chɔ̄mndo̍ māā 
kpe̍ma̍ fɛ̍ɛ̍ŋ a̍ fɛ̍ɛ̍ŋ ndo̍ nya̍ yīi̍ ni᷅ŋ ho̍ō a̍ ya̍ ni̍. 

14Wānā o̍ wāna̍ sɔ̍la̍ hi̍vīo̍o̍ nya̍ tɛ̄ɛ̄ŋ te̍, mɛ̄ɛ̍ wānā ko̍ŋ chō wā ō kpēēŋāā īkɛ̄i̍ ō 
ve᷅ lɛ̍ wāna̍ nī le̍. Kāni̍ fu̍u̍le̍, ō tɛ̄ɛ̄mbu̍u̍ kpe̍ma̍ cho̍ na̍a̍ tɛ̄ɛ̄ŋ na̍a̍ ndu̍ wo̍.” 

15Mi̍ Mɛ̄lɛ̄ka̍ dīmūl E̍bīlāha᷅m āā, “Se̍lūāī la̍a̍ nu̍m ndu̍, a̍ nɔ̍ lɛ̍ mā ve̍e̍lu̍ ndu̍ āā 
Se̍lūāī le̍. Dīōlā ndɔ̄la̍ŋ ni̍ŋ āā Se̍lūā. 

16I̍ cho̍ ndu̍ sa̍lā dɔ̄wɔ̄ɔ̄, ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mbō vīlu̍l nu̍m pōo̍. I̍ cho̍ ndu̍ 
sa̍lā dɔ̄wɔ̄ɔ̄, ndu̍yɛ̍ mbō sīmnu᷄ŋ ka̍lāa̍ le̍ kāa̍la̍ŋ ta̍u̍ ta̍u̍. Māsāā bɛ̍ndūa̍a̍ ā fūlā ni̍ŋ 
o̍ pūlālē ndɔ̄le̍ŋ chōo̍.” 

17O̍ ko̍ŋ, mi̍ E̍bīlāha᷅m tu̍ndu᷄ŋ, mbo̍ bāŋ hɔ̄lla̍ lɛ̄ŋ, mbo̍ mām. Mbo̍ dīmūl ndu̍ pi̍la̍ 
āā, “Ya̍ cho̍ ni᷅ŋ ho̍ō wɔ̄sīla̍ŋ kɛ̄mɛ̄ wo̍ (100), ya̍ vi̍a̍lū vɛ̍lɛ̄ ni̍? Se̍lūā la̍a̍ nī bɛ̍ɛ̍, ndu̍ 
cho̍ ni᷄ŋ ho̍ō wɔ̄sīla̍ŋ be̍le̍-ŋɔ̍ma̍hīɔ̍ɔ̍lu̍ (90) wo̍, ndu̍ vi̍a̍lū vɛ̍lɛ̄ ni̍?” 

18Mi̍ E̍bīlāha᷅m lo᷅ o̍ ko̍ŋ mbo̍ dīmūl Mɛ̄lɛ̄ka̍ āā, “Ō wa̍ bɛ̍ɛ̍ I̍si̍mɛ̄ɛ̄l ndu̍ lo̍o̍ chi̍ɛ̍ī 
nūu̍, Māsānɔ̄ɔ̍.” 

19Mi̍ Mɛ̄lɛ̄ka̍ dīmī āā, “Sāko̍, ō cho̍ I̍si̍mɛ̄ɛ̄l le̍ cho̍ chīɛ̄ī nūmndo̍ lōō le̍. Se̍lūā la̍a̍ 
nu̍m chō nu̍m pōo̍ vīlūl, ndu̍yɛ̍ mā ke̍ ndu̍ dīōla̍ŋ āā, Āa̍se̍. I̍ cho̍ kpe̍ma̍a̍ yīī na̍a̍ 
ndu̍ tɛ̍ɛ̄ŋ a̍ pūlālē ndɔ̄le̍ŋ le̍ fɛ̍ɛ̍ŋ a̍ fɛ̍ɛ̍ŋ. 

20A̍ I̍si̍mɛ̄ɛ̄l ndu̍ ndu̍ o̍kɔ̄ɔ̄, I̍ tu̍e̍ī nyɛ̄ ŋ̄ nyūna̍ a̍ ndu̍ o̍kɔ̄ɔ̄ wo̍. I̍ cho̍ ndu̍ sa̍lā dɔ̄wɔ̄ɔ̄. 
I̍ cho̍ tōsā mbō kūi̍i̍ ta̍u̍ ta̍u̍, mī wānāā fāŋgā ā vēlu᷄ŋ o̍ pūlālē ndɔ̄le̍ŋ chōo̍. 

Chūāūwāā lēmāsāa̍, pūa̍a̍ ŋ̄wāŋ tɔ̍ a̍ wānāā ŋīɔ̍ɔ̍ŋ ā vīālūŋ ni̍ŋ o̍ pūlālē ndɔ̄le̍ŋ 
chōo̍. Ndu̍yɛ̍, I̍ cho̍ pūlālē ndɔ̄le̍ŋ sīīŋgūū lɛ̄ŋndē bɛ̄ndū. 

21Kɛ̍ ndu̍yɛ̍, Āa̍se̍, ō Se̍lūā cho̍ nu̍m vīlūl pɛ̄ŋgo̍o̍ ho̍ō nyīlāsīāŋ ndo̍, a̍ ndu̍ ya̍ I̍ cho̍ 
kpe̍ma̍a̍ yīī ni̍.” 

22Mɛ̄ɛ̍ Mɛ̄lɛ̄ka̍ chīi̍ sūūki̍āŋndo̍ nda̍ E̍bīlāha᷅m, mi̍ Mɛ̄lɛ̄ka̍ kūānu᷄ŋ. 

23O̍ ko̍ŋ kɔ̍ɔ̍lī, mi̍ E̍bīlāha᷅m to̍sā mɛ̄ɛ̍ Mɛ̄lɛ̄ka̍ dīmu̍l ndu̍ yɛ̍. Mbo̍ kūā a̍ I̍si̍mɛ̄ɛ̄l po̍ 
ndɔ̄, a̍ po̍ o̍ po̍ wa̍ o̍ ndu̍ lo̍ chi̍ɛ̍ī ni̍ŋ, chīa̍a̍ ve̍lu᷄ŋ o̍ ndu̍ lo̍ chi̍ɛ̍ī ni̍ŋ nda̍ ni̍, chīāā o̍ 
pe̍ndū a̍ nyɛ̄ sɔ̄lāa̍ wa̍ ni̍, nda̍ kpo̍u̍, mbo̍ kɔ̍ hi̍vī nda̍ o̍ chīɛ̄ī kɔ̄ɔ̄lī pāa̍le̍ le̍ŋ 
kpe̍e̍kpe̍i̍. 

24E̍bīlāha᷅m wa̍ wɔ̄sīla̍ŋ be̍le̍-ŋɔ̍ma̍hīɔ̍ɔ̍lu̍ a̍ lā ŋɔ̄ma̍hīɔ̍ɔ̍lu̍ (99), mbo̍ sɔ̄lā hīvīo̍o̍ o̍ 
chīɛ̄ī kɔ̄ɔ̄lī. 

25I̍si̍mɛ̄ɛ̄l po̍ ndɔ̄ wa̍ wɔ̄sīla̍ŋ tɔ̍ a̍ lā yāa̍, mbo̍ sɔ̄lā hīvīo̍o̍ o̍ chīɛ̄ī kɔ̄ɔ̄lī. 

26O̍ pāa̍le̍ pi᷅lɛ̍lē lēŋ chōo̍ E̍bīlāha᷅m nda̍ nda̍ I̍si̍mɛ̄ɛ̄l po̍ ndɔ̄ a̍ sɔ̍lā hīvīo̍o̍ ni̍. 

27Pūa̍a̍ kpo̍u̍ o̍ E̍bīlāha᷅m ndo̍ chi̍ɛ̍ī ni̍ŋ, chīa̍a̍ ve̍lu᷄ŋ o̍ ndu̍ lo̍ chi̍ɛ̍ī ni̍ŋ nda̍ ni̍, chīāā 
o̍ pe̍ndū a̍ nyɛ̄ sɔ̄lāa̍ wa̍ ni̍, pāa̍le̍ le̍ŋ nda̍ sɔ̄la̍ hīvīo̍o̍ ni̍. 

Chɛ̄nɛ̍se̍ē 18 

Eb̍īlāha᷅m nda̍ mīālāā yāa̍wa̍ 
1Mi̍ Mɛ̄lɛ̄ka̍ Ya̍a̍wɛ̄ɛ̄ chɔ̍mnu᷄ŋ nāa̍ E̍bīlāha᷅m chu̍a̍ nāa̍ nda̍ wa̍ īchāli̍ o̍ fo̍ndāŋ 
yɔ̄mīī tɔ̍ɔ̍ma̍a̍ wa̍, po̍ pi᷅lɛ̍ dīōla̍ŋ āā, Ma̍mi̍lūē fo̍ndāŋ ndɔ̄ɔ̍. E̍bīlāha᷅m wa̍ īchāli̍ o̍ 
tɛ̍ndɛ̄i̍ ndɔ̄ɔ̍ hɔ̄lndɔ̄, a̍ pāa̍le̍ ka̍lāle̍ŋ. 

2Mɛ̄ɛ̍ o̍ chu̍a̍ hɔ̄lla̍, mbo̍ chā wāŋ pīāāndūa̍a̍ īsīsi̍ ndu̍ lāchī nda̍ ya̍a̍. Chɔ̄ɔ̍ nda̍, mbo̍ 
cha᷄ŋ nya̍, nāa̍ o̍ wa̍ īchāli̍ o̍ tɛ̍ndɛ̄i̍ ndɔ̄ɔ̍ hɔ̄lndɔ̄ wa̍. Mbo̍ kūā mbo̍ kɔ̍ tu̍ndu᷄ŋ lɛ̄ŋ 
nda̍ o̍ lābɛ̄ŋgu̍ ni̍ŋ. 

3Mbo̍ dīmī āā, “Lā hi̍a̍ū le̍nde̍ le̍. 

4Lā cha᷄l o̍ wūndu̍a̍ŋ o̍ yɔ̄mndo̍ bɛ̄ŋgu̍ lā pɛ̄ŋgi̍. I̍ cho̍ lākɔ̄ mī chu̍ū nya̍ mɛ̄ŋnda̍ŋ 
mī lā pūlū pēlo᷄ŋ. 

5Lā tōsa̍ tōnya̍ mi̍ lā kēī o̍ ya̍ lo̍. Lā cha᷄l pɔ̍ɔ̍. Mɛ̄ɛ̍ mī to̍o̍si̍a̍l nya̍ nyɛ̄ dīāā pɔ̄mbɔ̄ 
mī lā dē, ko̍ŋ ke᷅ nya̍ yōōmūmā pɔ̄mbɔ̄, mī lā hīōū.” Ma̍ dīmūl E̍bīlāha᷅m āā, “Bālā 
tīɔ̍ɔ̍ŋ, ŋ̄ chɛ᷄l. Kɔ̍.” 

6Mi̍ E̍bīlāha᷅m kūā chɔ̍ chɔ̍ o̍ tɛ̍ndɛ̄i̍yo̍ ni᷄ŋ nāa̍ Se̍lūā chu̍a̍. Mbo̍ kɔ̍ di̍mūl ndu̍ āā, 
“Tu̍u̍ ko̍lō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, nyɛ̄ tūwāa̍ lē yāa̍, mā lōm bēe̍dīi̍yo̍ 
chɔ̍ chɔ̍.” 

7Mbo̍ kūā chɔ̍ chɔ̍ nāa̍ nāūwāā ndūa̍a̍ cho̍ wa̍, mbo̍ bīī nāū fɔ̍ŋndɔ̍ɔ̍ o̍ che̍lu̍l nyɛ̄ 
kɛ̄ndɛ̍ī yo̍, mbo̍ kē bu̍ɛ̍īyo̍ ō pīlɛ̍. Mi̍ po̍ bu̍ɛ̍īyo̍ kūā chɔ̍ chɔ̍ mbo̍ kɔ̍ di̍ī mbo̍ sīāŋ. 

8Ma̍ bɛ̄ɛ̄ndīāā nyɛ̄ dīa̍a̍ ma̍ hūŋ a̍ ndu̍, lātūlu̍ a̍ mɛ̄ɛ̄mā nāūwa̍ŋ, mā līīmīa̍ŋnda̍ŋ, 
a̍ mā pe̍le̍ pe̍li̍a̍ŋ. Mi̍ E̍bīlāha᷅m chu̍ū mīālāā ya̍a̍wa̍ ha̍ā. Ā wa̍ nyɛ̄ dīa̍a̍ dīo̍o̍, mi̍ 
E̍bīlāha᷅m si᷅m nda̍ īkɛ̄i̍. 

9Ma̍ nyūnā E̍bīlāha᷅m āā, “Ɔ̍ɔ̄ Se̍lūā la̍a̍ nu̍m?” Mbo̍ dīmūl nda̍ āā, “Ō chō o̍ tɛ̍ndɛ̄i̍yo̍ 
ni᷄ŋ.” 

10O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “I̍ cho̍ mīīŋgū na̍ŋ nya̍lāsīāŋ pɛ̄ŋgu̍ wa̍ā nu̍a̍ā 
kpe̍e̍kpe̍i̍, ndu̍yɛ̍, Se̍lūā la̍a̍ nu̍m chō pōo̍ vīōlɔ̄ɔ̄.” Se̍lūā wa̍ īsīsi̍ E̍bīlāha᷅m kɔ̄ɔ̄lī o̍ 
dīō mbō yāŋ ni᷅la̍ŋ. 

11Ndu̍yɛ̍, E̍bīlāha᷅m nda̍ Se̍lūā nda̍ a̍a̍ yu̍wa̍ ni᷅ŋ ta̍u̍. Se̍lūā ndu̍ o̍o̍ hi̍o̍ū ni᷅ŋ te̍le̍ŋ 
vi̍a̍lāā. 

12Mɛ̄ɛ̍ o̍ tu̍e̍ī nyɛ̍ di̍mi̍ŋ a̍ ndu̍ o̍kɔ̄ɔ̄ wo̍, mbo̍ mām. Mbo̍ dīmī āā, “Ya̍ yu̍wa̍ ni᷅ŋ ho̍ō 
wo̍ ya̍ vi̍a̍lū vɛ̍lɛ̄ ni̍? Ya̍ ye̍e̍mā vɛ̍lɛ̄ sūɛ̍i̍ wānā pɔ̍nɔ̍ɔ̍ ni̍. Pɔ̍nɔ̍ nī ka̍lāa̍ bɛ̍ɛ̍ ndu̍ 
yu̍wa̍ ni᷅ŋ.” 

13Mi̍ Mɛ̄lɛ̄ka̍ Ya̍a̍wɛ̄ɛ̄ nyu̍nā E̍bīlāha᷅m āā, “Vɛ̄ mi̍ Se̍lūā ma᷅m? Vɛ̄ mbo̍ dīmī āā, ‘Ya̍ 
yu̍wa̍ ni᷄ŋ ho̍ō wo̍, vi̍a̍lū vɛ̍lɛ̄ ni̍?’ 

14Nyɛ̄ o̍ nyɛ̄ cho̍ mī ya̍ Mɛ̄lɛ̄ka̍ Ya̍a̍wɛ̄ɛ̄ I̍ bu̍mba̍ tōsā le̍. I̍ cho̍ mīīŋgū na̍ŋ a̍ pɛ̄ŋgo̍o̍ 
ho̍ō nyīlāsīāŋ. Ndu̍yɛ̍, tē bōōndi̍i̍ kpe̍e̍kpe̍i̍ i̍ nɔ̍ le̍ yɔ̄nɔ᷄ŋndo̍ ve̍ ī fūūlu̍u̍ pɛ̍, Se̍lūā 
cho̍ pōo̍ vīōlɔ̄ɔ̄ mɛ̄ɛ̍ ya̍ di̍mi̍ yɛ̍.” 

15Kɛ̍ sīōōŋnde̍ wa̍ Se̍lūā, le̍ he̍ī, mbo̍ vīīnu᷄ŋ āā, “I̍ me̍m te̍.” Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ 
dīmī āā, “Ma̍ mām.” 

Mɛl̄ɛk̄a̍ dīmi ̍le̍ So̍dɔm̄ tɛɛ̄m̄būūwo̍ 
16O̍ ko̍ŋ, mi̍ pūa̍a̍ ya̍a̍wa̍ ha̍ā ā cha᷄ŋ kɔ̍la̍ŋ. Ma̍ sīm nāa̍ te̍māa̍ ma̍ mɛ̄ɛ̄ndīa̍ŋ 
So̍dɔ̄m. Kɔ̄lā nda̍ wa̍ la̍ŋ, mi̍ E̍bīlāha᷅m ku̍ā nda̍ līīlāa̍. 

17Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Nyɛ̄ ya̍ I̍ cho̍ hūnɔ̄ɔ̄ tōsā wo̍, I̍ cho̍ E̍bīlāha᷅m ndu̍ 
vīŋ te̍. 

18Kāni̍ fu̍u̍le̍, pūlāle̍ E̍bīlāha᷅m nde̍ŋ lē chō sīmnɔ᷄ŋ ka̍a̍le̍ bɛ̍ndū. Ndu̍yɛ̍, o̍ ndu̍ ni̍ŋ 
sa̍na̍a̍ ya̍ I̍ cho̍ kāa̍la̍ŋ kpo̍u̍ o̍ chi̍e̍ēŋndo̍ ni᷄ŋ sa̍lā dɔ̄wɔ̄ɔ̄ ni̍. 

19I̍ cho̍ ndu̍ vīŋ te̍, kāni̍ fu̍u̍le̍, I̍ hɛ̍li̍ ndu̍ le̍ mbō dīmu̍l chūāūwāā ndūa̍a̍, a̍ 
chūāūwāā ndūāā māmāa̍, mā tōsa̍ sūɛ̍i̍ cho̍ sa̍kpō ndu̍yɛ̍, mī ī wā sa̍na̍a̍ ya̍ o̍ hɔ̄l 
le̍. Tē he̍ī yɔ̄nu̍ŋ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ to̍sa̍ nyɛ̄ o̍ nyɛ̄ ya̍ I̍ chu̍e̍l ndu̍ būŋgɛ̄i̍.” 

20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl E̍bīlāha᷅m āā, “Tɔ̍ɔ̍ chō ya̍ kōmāllo̍ 
kpe̍e̍kpe̍i̍ a̍ dɛ̍nɛ̍ wɔ̍ɔ̍ŋ wāŋnda̍ So̍dɔ̄m a̍ Kōmo̍o̍lūā o̍kɔ̄ɔ̄. Yɔ̄ŋndā ndāla̍ 
wɔ̍ɔ̍ŋnda̍ŋ lā chō lā bɔ̄ɔ̍. 

21Le̍la̍ŋ, I̍ cho̍ lākɔ̄ mī kɔ̍ chɔ̄ tē mɛ̄ɛ̍ tɔ̍ɔ̍ chō ya̍ kōmāllo̍ yɛ̍, tē le̍nde̍ i̍ cho̍ lēkɛ̍ndɛ̍ī 
ni̍. Tē ī cho̍ le̍nde̍ le̍, I̍ si̍na̍ vɛ̄lɛ̄.” 

22Mi̍ pūa̍a̍ ŋīɔ̍ɔ̍ŋnda̍ ā māl ma̍ kūā bā So̍dɔ̄mndo̍. Kɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ ndu̍ lo᷄ 
nda̍ E̍bīlāha᷅m. 

23Mi̍ E̍bīlāha᷅m sɔ̍ɔ̍ŋgūū Mɛ̄lɛ̄ka̍ īkɛ̄i̍. Mbo̍ nyūnā ndu̍ āā, “Mɛ̄lɛ̄ka̍, bāā le̍ wānāā 
dɛ̍nɛ̍ wɔ̍ɔ̍ŋnda̍, mā mɔ̍sɔ̍ŋa̍ wānāa̍ cho̍ sa̍kpō nu̍m o̍ hɔ̄l la̍ dīyɔ̄ɔ̄ nda̍ nda̍ā? 

24Te̍ ō wa̍ yɛ̄ mī wānāā sa̍kpūa̍a̍ ŋ̄wāŋ be̍le̍-ŋu̍ɛ̍ɛ̍nu̍ a̍ wa̍ o̍ chi̍e̍e̍ bɛ̍ndōo̍ ho̍ō ni᷄ŋ, 
bāā mā tɛ̍ɛ̍mbu̍u̍ ndu̍, a̍ chi̍i̍ndīāā ndu̍ le̍ wānāā sa̍kpūa̍a̍ cho̍ lo̍ŋ nda̍ le̍? 

25Mbɔ̄ ke̍ŋ kɔ̍ŋ po̍lo̍ŋ. A̍ mɔ̍sɔ̄ŋā wa̍nāā sa̍kpūa̍a̍ dīū nda̍ wānāā yɔ̄ŋ wɔ̄ɔ̍ŋnda̍ le̍. 
Tē ke̍ŋ yɔ̍nu̍ŋ pɛ̍, mɛ̄ɛ̍ wānāā sa̍kpūa̍a̍ ni̍ a̍ wānāā yɔ̄ŋ wɔ̄ɔ̍ŋnda̍, mɛ̄ɛ̍ a̍ chu̍a̍ 
māchūāā nda̍ nyɛ̄ pīlɛ̍. Nūm yāma̍nɔ̄ɔ̍ le̍ chi̍e̍ēŋndo̍ kpo̍u̍ ā chō sūɛ̍i̍ cho̍ sa̍kpō ve̍ 
tōsā.” 

26Mi̍ Mɛ̄lɛ̄ka̍ Ya̍a̍wɛ̄ɛ̄ dīmī āā, “Tē I̍ sa̍a̍lu̍ŋ wa̍nāā sa̍kpūa̍a̍ ŋ̄wāŋ be̍le̍-ŋu̍ɛ̍ɛ̍nu̍ 
So̍dɔ̄m chi̍e̍e̍ pɛ̍, I̍ chi̍i̍ndi̍a̍a̍ ndu̍ le̍ nda̍.” 

27Mi̍ E̍bīlāha᷅m di̍mī āā, “Ya̍ pu̍u̍lū fo̍ndōo̍ ho̍ō, mɛ̄ɛ̍ ya̍ I̍ bi̍ī kɔ̄llo̍ mi̍ su̍a̍ā nāa̍ nūm 
Mɛ̄lɛ̄ka̍ Ya̍a̍wɛ̄ɛ̄ chu̍a̍ yɛ̍, I̍ chɔ̍ɔ̍lū wɔ̍ ni̍ko̍ i̍sɔ̍ɔ̍. 

28Tē ō wa̍ yɛ̄ mā wa̍ be̍le̍-hi̍ɔ̍ɔ̍lu̍ a̍ wānāā ŋūɛ̍ɛ̍nu̍, bāā le̍ wānāā ŋūɛ̍ɛ̍nu̍a̍a̍ lo᷅ ka̍ŋ 
le̍ chīŋāa̍ be̍le̍-ŋu̍ɛ̍ɛ̍nu̍ wa̍ mā tɛ̍ɛ̍mbu̍u̍ chi̍o̍o̍ kpo̍u̍?” Mi̍ Mɛ̄lɛ̄ka̍ Ya̍a̍wɛ̄ɛ̄ mu̍lī āā, 
“Tē wānāā sa̍kpūa̍a̍ ā wa̍ ŋ̄wāŋ be̍le̍-hi̍ɔ̍ɔ̍lu̍ a̍ wānāā ŋūɛ̍ɛ̍nu̍ pɛ̍, le̍ nda̍ I̍ tɛ̍ɛ̍mbūū 
chi̍o̍o̍ le̍.” 

29Mi̍ E̍bīlāha᷅m di̍mī vɛ̄lɛ̄ āā, “Tē ā wa̍ yɛ̄ ŋ̄wāŋ be̍le̍-hi̍ɔ̍ɔ̍lu̍ ko̍ni̍?” Mbo̍ dīmī āā, 
“Tē ā wa̍ ŋ̄wāŋ be̍le̍-hi̍ɔ̍ɔ̍lu̍ pɛ̍, le̍ nda̍ I̍ tɛ̍ɛ̍mbūū ndu̍ le̍.” 

30Mi̍ E̍bīlāha᷅m di̍mī vɛ̄lɛ̄ āā, “Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, du̍a̍u̍nu᷄ŋ tu̍mbe̍ le̍, ke̍ ya̍ 
fo̍ndāa̍ mī chɔ̍ɔ̍lu̍ īsɔ̄ɔ̍. Tē ā wa̍ yɛ̄ be̍le̍-ya̍a̍?” Mi̍ Mɛ̄lɛ̄ka̍ dīmī āā, “Tē ā wa̍ be̍le̍-
ya̍a̍ pɛ̍, I̍ tɛ̍ɛ̍mbūū ndu̍ le̍.” 

31Mi̍ E̍bīlāha᷅m di̍mī āā, “Mɛ̄ɛ̍ ya̍ bi̍ī ni᷅ŋ kɔ̄llo̍ mi̍ sūa̍a̍ nāa̍ nūm Mɛ̄lɛ̄ka̍ Ya̍a̍wɛ̄ɛ̄ 
chu̍a̍ yɛ̍, I̍ su̍a̍ā wɔ̍ vɛ̄lɛ̄. Tē ā wa̍ yɛ̄ bi̍di̍i̍ŋ, bāā mā tɛ̍ɛ̍mbu̍u̍ chi̍o̍o̍ le̍ mɛ̄ɛ̍ nda̍ chō 
bi̍di̍i̍ŋ ko̍ni̍ yɛ̍?” Mbo̍ dīmī āā, “Ā wa̍ bi̍di̍i̍ŋ pɛ̍, le̍ nda̍ I̍ tɛ̍ɛ̍mbūū ndu̍ le̍.” 

32O̍ ko̍ŋ kɔ̍ɔ̍lī, mi̍ E̍bīlāha᷅m di̍mī āā, “A̍ yāndi̍i̍ Mɛ̄lɛ̄ka̍ Ya̍a̍wɛ̄ɛ̄ du̍a̍u̍nu᷄ŋ tu̍mbe̍ a̍ 
ya̍ le̍, I̍ nyu̍nā wɔ̍ ni᷅ŋ lē pīlɛ̍ kpe̍. Tē ō wa̍ yɛ̄ mī wānāā sa̍kpūa̍a̍ ā wa̍ lo̍ŋ ŋ̍wa᷅ŋ 
tɔ̍?” Mbo̍ dīmī āā, “Ā wa̍ lo̍ŋ ŋ̍wa᷅ŋ tɔ̍ pɛ̍, le̍ nda̍ I̍ tɛ̍ɛ̍mbūū chi̍o̍o̍ le̍.” 

33Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ chi̍i̍ sūūki̍āŋndo̍ nda̍ E̍bīlāha᷅m, mbo̍ kūānu᷅ŋ. O̍ ko̍ŋ kɔ̍ɔ̍lī, 
mi̍ E̍bīlāha᷅m mi̍i̍ŋgū o̍ ndu̍ lo̍. 

Chɛ̄nɛ̍se̍ē 19 

Kii̍l̍a̍a̍ Mɛl̄ɛk̄a̍a̍ kūɛ ̄So̍dɔm̄ 
1O̍ ko̍ŋ kɔ̍ɔ̍lī, mi̍ ki̍i̍la̍a̍ Mɛ̄lɛ̄ka̍ā ŋīɔ̍ɔ̍ŋāā kāŋ ā hūŋ So̍dɔ̄m īchɔ̄llo̍. Lɔ̍tū wa̍ īchāli̍ o̍ 
dīō sāāsa̍ chi̍o̍o̍ sōndōo̍, mbo̍ chā nda̍ hūnɔ̄ɔ̍. Chɔ̄ɔ̍ nda̍ mbo̍ cha᷄ŋ, mbo̍ kūā nda̍ 
lāchī. Mbo̍ kɔ̍ tu̍ndu᷄ŋ nda̍ o̍ lābɛ̄ŋgu̍ ni᷄ŋ, mbo̍ bāŋ hɔ̄lla̍ lɛ̄ŋ. 

2Mbo̍ dīmī āā, “Fāllo̍, lā hu᷄ŋ mī lā kɔ̍ lɔ̄l o̍ chīɛ̄ī nūu̍. Ŋ̄ kūɛ̄ pɛ̍ lā pūlū pēlo᷄ŋ lā lɔ᷄l. 
Lē sɛ̄ pɛ̄ lā pēna̍ lākɔ̄.” Ma̍ kɛ̄ɛ̄, ma̍ dīmī āā, “Ŋ̄ chō mālɔ̄ o̍ bɛ̍ɛ̄ na̍ŋ.” 

3Kɛ̍, mbo̍ lō nda̍ nyɔ̄ɔ̄lōo̍ ma̍ chɛ̄l. Ma̍ kūā nda̍ nda̍ā o̍ ndu̍ lo̍ chi̍ɛ̍ī ni̍ŋ. Mɛ̄ɛ̍ nda̍ 
fūūlu̍u̍, mi̍ Lɔ̍tū to̍o̍sīāl nda̍ nyɛ̄ dīa̍a̍. Mbo̍ tōōsīāl nda̍ bēe̍dīi̍ nda̍ do̍ū yi̍i̍sīi̍ lo̍o̍ ma̍ 
dīā. 

4Kɛ̍ te̍le̍ŋ lāhīni̍ bɛ̍ɛ̍ fu̍u̍lu̍u̍ le̍, mi̍ pūa̍a̍ So̍dɔ̄m a̍ ku̍a̍ndu᷄ŋ kpo̍u̍, chūāāmbɔ̄ ni̍ 
bɛ̄ndū ni̍, ma̍ hu᷄ŋ ba̍lū chīɛ̍i̍ Lɔ̍tū wo̍. 

5Ma̍ vēēlū āā, “Lɔ̍tū, ɔ̍ɔ̄ pūa̍a̍ hi᷅ŋ nu̍m o̍ bɛ̄ŋgu̍ cho̍o̍ chu̍ɛ̍llɛ̄ŋ nda̍? So̍li̍ nda̍ na̍ŋ mī 
ŋ̄ wa̍ a̍ nda̍.” 

6Mi̍ Lɔ̍tū fu̍lā nāa̍ nda̍ chūā, mbo̍ mīŋgī dīo̍o̍ kīndā. 

7Mbo̍ nyɔ̄ɔ̄lū nda̍ āā, “Lā yāndi̍i̍ wānāā nīa̍a̍, lā to̍sā dɛ̍nɛ̍ wɔ̍ɔ̍ŋ wāā le̍nde̍ a̍ pūa̍a̍ 
ha̍ā le̍. 

8Ō wa̍ bɛ̍ɛ̍ chu̍a̍ā nīāā la̍a̍ndūāā ŋīɔ̍ɔ̍ŋnda̍, mi̍ chē bɛ̍ɛ̍ ā hīu̍ wɔ̍ bɛ̍ɛ̍ wa̍nā pɔ̍nɔ̍ 
kɔ̍ɔ̍lī le̍ ni̍, ō wa̍ bɛ̍ɛ̍ nda̍ I̍ so̍lūl nya̍ nda̍, mī lā tōsa̍ nyɛ̄ nya̍ yēēma̍ a̍ nda̍ wo̍. Kɛ̍, 
mī lā ma᷄l mīālla̍ ha̍ā. Kāni̍ fu̍u̍le̍, ya̍ yi̍ya̍ nda̍ ni̍. Mīāl nī nda̍ chō ni̍.” 

9Ma̍ dīmūl Lɔ̍tū āā, “Fa̍ŋa̍ŋ na̍a̍ o̍ nɛ̄ī.” Ma̍ dīmī āā, “Nūm mīāllo̍, nu᷄m chɔ᷅m na̍a̍ 
nyɛ̄ na̍a̍ ŋ̄ tōsā wo̍ ni̍? Tē a̍ fe̍e̍ŋ na̍a̍ o̍ nɛ̄ī le̍ nyɛ̄ na̍a̍ ŋ̄ chō tōsā a̍ nūm ndo̍ ō hīāū 
ni̍ŋ bɛ̍ɛ̍ o̍ nda̍a̍.” Ma̍ nyi̍ndū Lɔ̍tū, ma̍ kūā le̍ dīo̍o̍ pīɔ̄lɔ̄ɔ̍. 

10Kɛ̍ mi̍ pūa̍a̍ ŋi̍ɔ̍ɔ̍ŋnda̍ kūmbī dīo̍o̍ ma̍ sāā Lɔ̍tū, ma̍ nāŋ ndu̍ chīɛ̄ī ni̍ŋ, ma̍ kīndā 
dīo̍o̍. 

11Mɛ̄ɛ̍ nda̍ kīnda̍ dīo̍o̍, ma̍ tōsā pūa̍a̍ wa̍ ka̍ŋ o̍ Lɔ̍tū lo̍ dīō wa̍ ki̍nɛ̍i̍, chūāāmbɔ̄ ni̍, 
bɛ̄ndū ni̍, ma̍ sūmā lēpīlɛ̍ kpu̍lūku̍. Ma̍ sāā dīo̍o̍ nūūvīa̍a̍, mā kēēlīāā ba᷅la̍ŋ, kɛ̍ ā 
sēēlu̍ŋ di̍o̍o̍ le̍. 

Lɔt̍ū fa̍ŋa̍ŋ So̍dɔm̄ chie̍̍e̍ a̍ yu̍ŋgu̍ ndɔɔ̄ ̍
12O̍ kɔ̍ŋ kɔ̍ɔ̍lī, mi̍ pūa̍a̍ ŋi̍ɔ̍ɔ̍ŋnda̍ ha̍ā ā dīmūl Lɔ̍tū āā, “Tē ā nɔ̄ ŋ̄wāŋ chi̍e̍e̍ na̍ŋ pɛ̍, 
lēfūāā nūm ni̍, chūāā nūm a̍ vi̍a̍lāā ni̍, mɛ̄ɛ̍ fa̍ŋa̍ŋ a̍ nda̍ chi̍e̍e̍ na̍ŋ. 

13Kāni̍ fu̍u̍le̍, tɔ̍ɔ̍ dɛ̍nɛ̍ wɔ̍ɔ̍ŋ wāŋnda̍ chi̍e̍e̍ na̍ŋ o̍ ko̍ma̍l ni̍ŋ bɔ̄ɔ̍ Mɛ̍lɛ̄ka̍ Ya̍a̍wɛ̄ɛ̄ 
ta̍u̍ ta̍u̍. Le̍ ndu̍ tɛ̄ɛ̄mbūūwo̍ o̍ vēm na̍a̍ ni̍.” 

14Mɛ̄ɛ̍ nda̍ dīmu̍l Lɔ̍tū le̍nde̍, mbo̍ kɔ̍ di̍mūl pūa̍a̍ nda̍ a̍a̍ nɔ̍ le̍ chūāūwāā ndūāā 
ŋi̍ɔ̍ɔ̍ŋnda̍ chūa̍a̍ o̍ nɔ̄ɔ̍ ni᷄ŋ nda̍ āā, “Lā chɔ᷄ŋ lā ŋ̄ fūla᷅ŋ chi̍e̍e̍ na̍ŋ. Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ su̍ŋ su̍ŋ ndu̍ tɛ̄ɛ̄mbūū.” Kɛ̍ lēfūāā ndūa̍a̍ nda̍ a̍a̍ cha᷅ ko̍ bɛ̍ɛ̍ māā, māmɔ̄ɔ̄la̍ŋ o̍ 
wa̍ dīmīo̍o̍ ni̍. 

15Pāa̍le̍ŋ sīɔ̍ɔ̍ īdīi̍yo̍, mi̍ ki̍i̍la̍a̍ Mɛ̄lɛ̄ka̍ā ŋīɔ̍ɔ̍ŋnda̍ ā dɛ̄ɛ̄nīāā Lɔ̍tū. Ma̍ dīmūl ndu̍ āā, 
“Chɔ̍ŋ chɔ̍ chɔ̍ mā chu̍a̍ la̍a̍ nu̍m a̍ chūāā nūm a̍ la̍a̍ndūāā ŋīɔ̍ɔ̍ŋnda̍, mī lā fāŋa̍ŋ 
na̍ŋ, yɔ̄ŋi̍ Mɛ̄lɛ̄ka̍ mɔ̄sɔ̍ŋa̍ nya̍ dīū nya̍ wāŋnda̍ So̍dɔ̄m.” 

16Mi̍ Lɔ̍tū sa̍ā ta̍ma̍lta̍ŋ. Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍i̍i̍nu᷄ŋ ndu̍ īnyīɛ̍ɛ̍. O̍ ko̍ŋ, mi̍ 
ki̍i̍la̍a̍ Mɛ̄lɛ̄ka̍a̍ sāālīāā nda̍ bāla̍ŋ, ndu̍ ni̍, la̍a̍ ndɔ̄ ni̍, a̍ chūāūwāā ndūāā la̍a̍ndūāā 
ŋīɔ̍ɔ̍ŋnda̍, ma̍ fāŋā nda̍ chi̍e̍e̍. 

17Mɛ̄ɛ̍ nda̍ fāŋa̍ nda̍ chi̍e̍e̍, ma̍ dīmūl nda̍ āā, “Lā nyāānu̍ŋ yɔ̍ŋi̍ nya̍ sɔ̄la̍ pi̍ɔ̍mndo̍. 
Lā kɔ̍ kɛ̄, lā to̍fa᷄ŋ kɔ̍ɔ̍lī le̍. Lā si᷅m bā o̍ bā o̍ dɛ̄ɛ̄lāla̍ŋ ni᷄ŋ na̍ŋ te̍. Lā kɔ̍ o̍ pēmbo᷄ŋ 
kɛ̄, yɔ̄ŋi̍ nya̍ sɔ̄la̍ pi̍ɔ̍mndo̍.” 

18Mi̍ Lɔ̍tū di̍mūl nda̍ āā, “Yāndi̍i̍ fāllo̍, ŋ̄ ku̍ā o̍ pēmbo᷄ŋ ndo̍ŋ pɔ̍ɔ̍li̍ le̍. 

19Lā chīi̍ ya̍ ni᷅ŋ īnyīɛ̍ɛ̍ tūīīnɔ᷄ŋ mi̍ lā pīŋī yōōmūlā nāāla̍ŋ. Kɛ̍, I̍ nɔ̍lā lɛ̍ fūūlūūwo̍ o̍ 
pēmbo᷄ŋ ndo̍ŋ pɔ̍ɔ̍li̍ le̍, yɔ̄ŋi̍ kpūndɛ̍ kālāa̍ kōma̍l la̍ nɛ̄ī tɛ̍ɛ̄ŋ mī vi᷅. 

20Nu̍a̍ wɔ̍ chi̍e̍e̍ pɔ̍mbɔ̄ɔ̍ nda̍. Ndu̍ ndu̍ cho̍ ti᷄ŋ kpɛ̍ɛ̍lūŋ, ŋ̄ nyāānūŋ ndɔ̍ lo̍ŋ. Ō cho̍ 
chi̍e̍e̍ bɔ̍ɔ̍ le̍. Lo̍ŋ ndu̍ ŋ̄ wā lo̍ŋ nyɛ̄ yɔ̍nūŋ na̍a̍ le̍.” 

21Mi̍ ki̍i̍la̍nɔ̍ Mɛ̄lɛ̄ka̍a̍ mūlī āā, “I̍ chɛ̍l nu̍m mī lā kūɛ̄ lo̍ŋ. I̍ cho̍ chi̍e̍e̍ ŋ̄ chō ko̍ŋ 
di̍mīo̍o̍ wo̍ tɛ̄ɛ̄mbūū le̍. 

22Le̍la̍ŋ, lā kēle̍ŋa̍ la̍kɔ̍ lo̍ŋ. Mɛ̄ɛ̍ mī lā fūūlu̍u̍ lo̍ŋ, mālāŋ ya̍ to̍sā nyɛ̄ o̍ nyɛ̄.” Le̍ he̍ī, 
ma̍ kē chi̍e̍e̍ ko̍ŋ dīōla̍ŋ āā, So̍wā. 

Mɛl̄ɛk̄a̍ tɛɛ̄m̄bu̍u̍ So̍dɔm̄ a̍ Kōmo̍o̍lūā 
23A̍ te̍le̍ŋ yɛ̄ɛ̄ŋndē īdīi̍le̍ŋ ki̍nɛ̍i̍ Lɔ̍tū fu̍u̍lūū So̍wā ni̍. 

24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ yīŋndē bɛ̄ŋnde̍ŋ lē cha᷅ŋ cho̍o̍ cho̍o̍ a̍ 
pōūtā lēyīŋnda̍ŋ, 

25mi̍ lē hu᷅ŋ lɔ̍m So̍dɔ̄m a̍ Kōmo̍o̍lūā a̍ wānā o̍ wāna̍ wa̍ lo̍ŋ. O̍ ko̍ŋ kɔ̍ɔ̍lī, mi̍ lē lūām 
yōndōo̍ a̍ tɔ̄lɔ̄ɔ̄ o̍ tɔ̄lɔ̄ɔ̍ wa̍ o̍ dɛ̄ɛ̄lāla̍ Chɔ̍ɔ̍dāŋ nda̍ŋ ni᷄ŋ. 

26Kɛ̍, la̍nɔ̍ɔ̍ Lɔ̍tū ndu̍ ndu̍, bōōndi̍i̍ nda̍ wa̍ kɔ̄la̍ŋ nde̍, ō wa̍ pɔ̍nɔ̍ɔ̍ kɔ̄ɔ̄lī, mbo̍ mūli᷄ŋ 
mbo̍ nūānu᷄ŋ kɔ̍ɔ̍lī. O̍ ko̍ŋ, mbo̍ sīmnu᷄ŋ su̍ŋgbu̍le̍ īhɛ᷄l. 

27Pāa̍le̍ŋ sīɔ̍ɔ̍ dīi̍mā ndɔ̄ɔ̍ pu̍u̍ŋ, mi̍ E̍bīlāha᷅m ku̍ā o̍ fo̍ndāŋ o̍ si̍m Mɛ̄lɛ̄ka̍ Ya̍a̍wɛ̄ɛ̄ 
lāchī wo̍. 

28Mbo̍ sīm lo̍ŋ mbo̍ tōfā bā So̍dɔ̄m a̍ Kōmo̍o̍lūā wo̍. Mbo̍ tōfā kūmbū dɛ̄ɛ̄lāla̍ Pīo̍o̍ 
Chɔ̍ɔ̍dāŋ nda̍ŋ. Tōfāa̍, mbo̍ chā kūmi̍i̍ bɛ̍ndūe̍i̍ hēlɔ̄ɔ̍ tu̍ū, mɛ̄ɛ̍ nda̍ māl nu̍a̍ā chīɔ̍ɔ̍ŋ 
o̍ yīŋ yɛ̍. 

29Mɛ̄ɛ̍ nu̍a̍ā Mɛ̄lɛ̄ka̍ lōōku̍ chi̍e̍e̍ŋ bɛ̍ndūŋ mūu̍ŋndo̍ŋ mu᷅ŋ tɛ̄ɛ̄mbūū ni̍, nāa̍ Lɔ̍tū 
wa̍ īchāli̍ wa̍. Kɛ̍, mi̍ Mɛ̄lɛ̄ka̍ yīya᷄ŋ le̍ E̍bīlāha᷅m, mbo̍ pīŋī Lɔ̍tū. 

Yɔŋ̄ wɔɔ̄ŋ̍ chūāūwāa̍ Lɔt̍ū wa̍ tōsa̍ wo̍ 
30O̍ ko̍ŋ kɔ̍ɔ̍lī, mi̍ Lɔ̍tū fa̍ŋa᷄ŋ So̍wā chi̍e̍e̍. Mbo̍ kūānu᷄ŋ o̍ pēmbo᷄ŋ tɛ̄ɛ̄ŋ nda̍ 
chūāūwāā ndūāā la̍a̍ndūāā ŋīɔ̍ɔ̍ŋnda̍, kāni̍ fu̍u̍le̍, sīōōŋnde̍ wa̍ ndu̍ le̍ cha᷄lle̍ So̍wā. 
Le̍ he̍ī, mbo̍ chūā chūāūwāā ndūa̍a̍ ma̍ kɔ̍ wa̍nu᷄ŋ o̍ būūlōo̍ ni᷄ŋ o̍ pēmbo᷄ŋ tɛ̄ɛ̄ŋ. 

31Pāa̍le̍ pi᷅lɛ̍, mi̍ chūā ndɔ̍ tāso̍o̍ dīmūl pɔ̄mbɔ̄ ndɔ̍ āā, “Yu̍wɛ̍i̍ kɛ̄kɛ̍ nāa̍ chō ni᷅ŋ 
nu̍a̍ā ni̍. Ndu̍yɛ̍, o̍ lɛ̄ŋnde̍ŋ nde᷅ŋ ni᷄ŋ kīnɛ̍i̍, ŋ̄ sɔ̍lā wa̍nā pɔ̍nɔ̍ o̍ wānā pɔ̍nɔ̍ o̍ chu̍ā 
na̍a̍ o̍ nɔ̄ ni̍ŋ mī ŋ̄ vēlū a̍ ndu̍ le̍. 

32Le̍la̍ŋ, ŋ̄ ke̍ fi̍nyā nāa̍ mūɛ̄īya̍ŋ mī mā bīī ndu̍. Tē mā bīī ndu̍ pɛ̍, ŋ̄ tōsa̍ ō wa̍ a̍ 
na̍a̍ le̍ mī ŋ̄ sɔ̄la̍ bɛ̍ɛ̍ chu̍a̍ūwa̍ a̍ ndu̍.” 

33Nyūmmā māŋ, ma̍ kē Lɔ̍tū mūɛ̄īya̍ŋ. Mɛ̄ɛ̍ ma̍ bi̍ī ndu̍, mi̍ chūā ndɔ̍ tāso̍o̍ lūɛ̄ī, 
mbo̍ tōsā mi̍ fi̍nyā ndɔ̄ wa᷅ a̍ ndu̍, mbo̍ fūla᷄ŋ. Kɛ̍ Lɔ̍tū si̍na̍ le̍, kāni̍ fu̍u̍le̍, mūɛ̄īya̍ŋ 
mā wa̍ ndu̍ o̍ hɔ̄l. 

34Nyūmnda̍ŋ mā pīli̍a̍ŋ vɛ̄lɛ̄, mi̍ chūā ndɔ̍ tāso̍o̍ dīmūl pɔ̄mbɔ̄ ndɔ̍ āā, “Mi̍ ŋ̄ wā 
chɔ̍chɔ̄l na̍a̍ kɛ̄kɛ̍. Dɔ̍ɔ̍ ŋ̄ ke̍ vɛ̍lɛ̄ ndu̍ mūɛ̄īya̍ŋ. Tē mā bīī ndu̍ pɛ̍, nūm bɛ̍ɛ̍ ā lūɛ̄ī a̍ 
to̍sa̍ lā wa̍ nya̍ ndu̍, le̍ mī ŋ̄ sɔ̄lā bɛ̍ɛ̍ chu̍a̍ūwa̍ a̍ fi̍nyā nāa̍.” 

35Nyūmmā māŋ vɛ̍lɛ̄, ma̍ kē fi̍nyā nda̍ mūɛ̄īya̍ŋ. Mɛ̄ɛ̍ ma̍ bi̍ī ndu̍, mi̍ pɔ̄mbɔ̄ɔ̍ lūɛ̄ī 
ma̍ wā nda̍ fi̍nyā ndɔ̄, mbo̍ fūla᷄ŋ. Kɛ̍, ko̍ŋ bɛ̍ɛ̍ Lɔ̍tū si̍na̍ le̍, kāni̍ fu̍u̍le̍ mūɛ̄īya̍ŋ mā 
wa̍ ndu̍ o̍ hɔ̄l. Nda̍ nda̍ ŋi̍ɔ̍ɔ̍ŋ fa̍ū ma̍ chūā yo᷄lta̍ŋ. 

36Nu̍a̍ā Lɔ̍tū chūāūwāā ndūāā ŋi̍ɔ̍ɔ̍ŋnda̍ fa̍ū, a̍ lo̍o̍ku̍ chūāūwa̍ wo̍lɔ̄ɔ̄ a̍ fi̍nyā ndā 
ni̍. 

37Mi̍ chūā ndɔ̍ tāso̍o̍ vīālū pōo̍, mbo̍ kē ndu̍ dīōla̍ŋ āā, Mo̍wa̍bī. Pāa̍le̍ hāūle᷅ŋ bɛ̍ɛ̍ 
wānāā nda̍ vēēlū āā Mo̍wa̍bi̍tīi̍ya̍ wa̍, o̍ pūlālē po̍ ko̍ŋ ni᷄ŋ nda̍ fūla̍ ni̍. 

38Mi̍ pɔ̄mbɔ̄ɔ̍ bɛ̍ɛ̍ o̍ vi̍a̍lū pōo̍. Mbo̍ kē ndu̍ dīōla̍ŋ āā, Bēnāmmī. Pāa̍le̍ hāūle᷅ŋ bɛ̍ɛ̍ 
wānāā nda̍ vēēlū āā A̍mɔ᷅na̍i̍tīi̍ya̍ wa̍ o̍ pūlālē ndɔ̄le̍ŋ chōo̍ nda̍ fūla̍ ni̍. 

Chɛ̄nɛ̍se̍ē 20 

Ābīmɛl̍ɛk̍ī chu̍a̍ la̍nɔɔ̍ ̍Eb̍īlāha᷅m 
1Mi̍ E̍bīlāha᷅m lo᷅ o̍ ko̍ŋ mbo̍ fāŋa᷄ŋ o̍ Ma̍mi̍lūē lo̍, o̍ fo̍ndāŋ yɔ̄mīī tɔ̍ɔ̍ma̍a̍ nāa̍ o̍ wa̍ 
īchāli̍ wa̍. Mbo̍ kūā o̍ lɛ̄ŋndē Ke̍nāŋnde̍ŋ bā tōūwo̍, mbo̍ kɔ̍ cha᷅l Ka̍dɛ̍sī tɛ̍ɛ̄ŋ a̍ 
Si̍ɔ̍ɔ̄. Fāŋa᷄ŋndo̍ lo̍ŋ, mbo̍ kɔ̍ cha᷅l Kɛ̍lūā. 

2Bōōndi̍i̍ o̍ wa̍ Kɛ̍lūā ve̍, mbo̍ dīmī māā yēma̍ ndɔ̄ Se̍lūā cho̍ ni̍. Mɛ̄ɛ̍ Ābīmɛ̍lɛ̍kī o̍ 
wa̍ māsā bɛ̍ndōo̍ le̍ Kɛ̍lūā wo̍ sīna̍ le̍nde̍, mbo̍ vīām le̍ Se̍lūā le̍ mbō sīīŋgu̍u̍ ndu̍ 
la̍a̍ ndɔ̄. 

3Kɛ̍ mi̍ Mɛ̄lɛ̄ka̍ dīmūl Ābīmɛ̍lɛ̍kī o̍ lūa̍a̍ŋ ni᷄ŋ nyūmmā pīlɛ̍ āā, “Chūā ŋ̄ chu̍a̍ ko̍ŋ 
ndo̍, la̍nɔ̍ pi̍la̍a̍ o̍ cho̍ ni̍. Le̍la̍ŋ ā chō pīɔ̍mndo̍ sɔ̄lā le̍ chūā ŋ̄ chu̍a̍ ndu̍ wo̍.” 

4Kɛ̍ ndu̍yɛ̍, dɛ̍nɛ̍ o̍ dɛ̍nɛ̍ ke̍e̍ku̍ nda̍ tɛ̄ɛ̄ŋ nda̍ Se̍lūā le̍. Mi̍ Ābīmɛ̍lɛ̍kī di̍mūl Mɛ̄lɛ̄ka̍ 
āā, “Māsānɔ̄ɔ̍, I̍ to̍sa̍ su̍ɛ̍i̍ wɔ̍ɔ̍ŋ o̍ sūɛ̍i̍ he̍ī ni᷄ŋ te̍, di̍ī ya̍ na̍a̍ wānāā nīa̍a̍ le̍. 

5E̍bīlāha᷅m pi̍la̍ di̍mu̍l la̍ ni̍ māā yēma̍ ndɔ̄ Se̍lūā cho̍ ni̍. Se̍lūā bɛ̍ɛ̍ mbo̍ dīmī māā 
yēma̍ ndɔ̄ E̍bīlāha᷅m cho̍ ni̍. Ō cho̍ mī kɛ̍ɛ̍si̍a̍ŋ su̍ɛ̍i̍ wɔ̍ɔ̍ŋ o̍ kɔ̄l le̍ tōsā le̍. Ndu̍yɛ̍ I̍ 
to̍sa̍ wɔ̍ su̍ɛ̍i̍ wɔ̍ɔ̍ŋ a̍ ndu̍ le̍.” 

6Mi̍ Mɛ̄lɛ̄ka̍ dīmūl Ābīmɛ̍lɛ̍kī āā, “I̍ si̍nā māā ō cho̍ mā kɛ̍ɛ̍si̍a̍ŋ su̍ɛ̍i̍ wɔ̍ɔ̍ŋ o̍ kɔ̄l le̍ 
tōsā le̍. Le̍la̍ŋ bɛ̍ɛ̍ ya̍ ku̍u̍na̍ nu̍m ni̍, a̍ pi̍la̍ŋ ndu̍ mā to̍sa̍ yɔ̄ŋ wɔ̄ɔ̍ŋ ya̍ o̍ hɔ̄l te̍ ni̍. 

7Mɛ̄ɛ̍ i̍ cho̍ le̍nde̍ yɛ̍, mɛ̄ɛ̍ mi̍ŋgi̍ ndu̍ ni̍ko̍ pɔ̍nɔ̍ ndɔ̄ o̍ bā. Wāna̍ su̍a̍ā le̍ Mɛ̄lɛ̄ka̍ wo̍ 
E̍bīlāha᷅m cho̍ ni̍. Ō nɔ̄lā mbō pīɛ̍i̍ le̍ nūm a̍ vi᷅ lɛ̍ le̍. Kɛ̍ tē a̍ mi̍ŋgi̍ ndu̍ le̍, mɛ̄ɛ̍ si̍na̍ 
pɛ̍ŋgu̍ māā nūm ni̍ a̍ yu̍ŋgu̍ nu̍mndo̍, lā chō wu̍ kpo̍u̍.” 

8Mɛ̄ɛ̍ Ābīmɛ̍lɛ̍kī te̍ndū īdīi̍yo̍ pu̍u̍ŋ, mbo̍ vēēlū lāŋgba̍ā kālla̍, mbo̍ chɔ̄m nda̍ lɔ̄mā 
o̍ sɔ̍l la̍ŋ kpo̍lo̍to̍to̍. Mɛ̄ɛ̍ lāŋgba̍ā ndūāā kālla̍ tūēī lɔ̄mā sɔ̄la᷄ŋ ma᷅ŋ, mi̍ sīōōŋnde̍ 
bīī nda̍. 

9O̍ ko̍ŋ kɔ̍ɔ̍lī, mi̍ Ābīmɛ̍lɛ̍kī vi̍ām le̍ E̍bīlāha᷅m. Mbo̍ nyūnā E̍bīlāha᷅m āā, “Vɛ̄ na̍a̍ 
tōsāllo̍ nu̍a̍ā? Ō yɛ̄ɛ̄ wɔ̍ɔ̍ŋ ya̍ I̍ to̍sa̍l lɛ̄ nu̍m, ma̍ chūū ya̍ kpūndɛ̍ bɛ̄ndū wāā nu̍a̍ā 
o̍ lɛ̄ŋndē nīle̍ŋ ni᷄ŋ? Wānā to̍sā nu̍a̍ā a̍ wānā le̍. 

10Ɔ̍ɔ̄ le̍ sa̍bū kpe̍e̍kpe̍i̍ ŋ̄ tōsa̍ le̍nde̍ wo̍?” 

11Mi̍ E̍bīlāha᷅m mu̍lūl Ābīmɛ̍lɛ̍kī āā, “Yīya᷄ŋndo̍ ya̍ I̍ yi̍ya̍ŋ ni̍ māā wānā o̍ wānā cho̍ 
na̍ŋ mbō nɔ̄ sīōōŋīi̍ Mɛ̄lɛ̄ka̍ le̍. Yɔ̄ŋi̍ nda̍ a̍a̍ di̍i̍ ya̍ le̍ la̍a̍ nūu̍, nyɛ̄ kōŋ ya̍ I̍ di̍mi̍ 
le̍nde̍ ni̍. 

12Kɛ̍ ndu̍yɛ̍, Ī chō tōnya̍ māā yēma̍ nūu̍ Se̍lūā cho̍ ni̍. Kɛ̍ ō cho̍ ye᷅ma̍ ni̍ kālā pi᷅lɛ̍ 
le̍. Yēma̍ ni̍ fi̍nyā pīlɔ̍ɔ̍ o̍ cho̍ ni̍, kɛ̍ mi̍ chu̍ā ndu̍ o̍ nɔ̄ɔ̍ ni᷄ŋ. 

13Le̍ he̍ī, mɛ̄ɛ̍ Mɛ̄lɛ̄ka̍ dīmu̍l la̍ māā ya̍ I̍ mɛ̍i̍ chi̍ɛ̍i̍ fi̍nyā nūu̍ mī ba̍lu̍ o̍ lɛ̄ŋīī yɛ̍ yɛ̍i̍ 
ni᷄ŋ, mi̍ di̍mūl Se̍lūā la̍a̍ ni̍ a̍a̍, ‘Ma̍la̍ ya̍. Bā o̍ bā na̍a̍ ŋ̄ kūɛ̄ pɛ̍, di̍mī māā pɔ̍nɔ̍ nu̍m 
te̍ ya̍ I̍ cho̍ le̍. Di̍mi̍ māā yēmā nu̍m ya̍ I̍ cho̍ ni̍.’ ” 

14O̍ ko̍ŋ, mi̍ Ābīmɛ̍lɛ̍kī mi̍ŋgī E̍bīlāha᷅m la̍a̍ ndɔ̄ o̍ bā. Mbo̍ bīī sāa̍ a̍ nāūwa̍ mbo̍ kē 
E̍bīlāha᷅m. Mbo̍ kē ndu̍ vɛ̄lɛ̄ chīa̍a̍, wāŋ pīāāndūa̍a̍ a̍ wāŋ lāāndūa̍a̍. 

15Mi̍ Ābīmɛ̍lɛ̍kī di̍mūl ndu̍ āā, “Na̍a̍ nu᷄m ŋ̍ nɔ̍ lɛ̄ŋnde̍ŋ nde᷅ŋ ni̍. Mɛ̍ɛ̍ndi̍a̍ŋ ba᷅ o̍ ba̍ 
hɛ̍na̍ŋ nu̍m, mā cha̍l lo̍ŋ.” 

16Mbo̍ dīmūl Se̍lūā āā, “I̍ ke̍ yēmā nu̍m ka̍ni̍ŋ hu̍mbo᷄ŋ wāa̍ ō pīlɛ̍, le̍ nu̍m tɔ̍ɔ̍ wɔ̍ɔ̍ŋ 
fo̍ndōo̍ ho̍ō fāŋāa̍ chōo̍. He̍ī chɔ̄m wa̍nāa̍ cho̍ nu̍m o̍ bā wa̍ ni̍, a̍ wānā o̍ wānā māā 
dɛ̍nɛ̍ o̍ dɛ̍nɛ̍ ke̍e̍ku̍ na̍a̍ tɛ̄ɛ̄ŋ na̍a̍ nūm te̍.” 

17-18Ndu̍yɛ̍, le̍ chūā Ābīmɛ̍lɛ̍kī o̍ chu̍a̍ ko̍ŋ Se̍lūā, la̍nɔ̍ɔ̍ E̍bīlāha᷅m ndo̍, mi̍ Mɛ̄lɛ̄ka̍ 
Ya̍a̍wɛ̄ɛ̄ ndu̍ o̍o̍ yi̍ī wāŋ lāāndūa̍a̍ kpo̍u̍ o̍ Ābīmɛ̍lɛ̍kī lo̍ chi̍e̍ī ni̍ŋ de̍mbēla̍ŋ nda̍ a̍a̍ 
vi̍lū le̍. Kɛ̍ mɛ̍ɛ̍ Ābīmɛ̍lɛ̍kī mi̍ŋgi̍ E̍bīlāha᷅m la̍a̍ ndɔ̍ o̍ bā, mi̍ E̍bīlāha᷅m pi̍ɛ̍ī Mɛ̄lɛ̄ka̍ 
le̍ Ābīmɛ̍lɛ̍kī a̍ chīɛ̄ī ndɔ̄ɔ̍. O̍ ko̍ŋ, mi̍ Mɛ̄lɛ̄ka̍ kūmbī la̍nɔ̍ɔ̍ Ābīmɛ̍lɛ̍kī dēmbōo̍, a̍ 
wānā la̍nɔ̍ o̍ wānā la̍nɔ̍ cho̍ o̍ ndu̍ lo̍ chi̍ɛ̍ī ni᷄ŋ le̍ mā vēlū. 

Chɛ̄nɛ̍se̍ē 21 

Se̍lūā ve̍lū Āa̍se̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sāl Se̍lūā dɛ̍nɛ̍ kɛ̍ndɔ̄ɔ̍, mbo̍ tōsā mɛ̄ɛ̍ o̍ chu̍e̍l 
E̍bīlāha᷅m būŋgɛ̄i̍ yɛ̍. 

2Mi̍ Se̍lūā chu̍ā yo᷄llo̍, mbo̍ vīlūl E̍bīlāha᷅m pōo̍ o̍ yu̍wɛ̍i̍ E̍bīlāha᷅mnde̍ ni᷄ŋ, a̍ 
bōōndi̍i̍ Mɛ̄lɛ̄ka̍ dīmu̍l ndu̍ ve̍ kpe̍e̍kpe̍i̍. 

3Mɛ̄ɛ̍ Se̍lūā ve̍lū, mi̍ E̍bīlāha᷅m ke᷅ po̍ ko̍ŋ dīōla̍ŋ āā, Āa̍se̍. 

4Mɛ̄ɛ̍ Āa̍se̍ chi̍ŋa̍ pālɛ̍i̍ ī ŋɔ̄ma̍a̍, mi̍ E̍bīlāha᷅m hi̍vī ndu̍ o̍ chīɛ̄ī kɔ̄ɔ̄lī mɛ̄ɛ̍ Mɛ̄lɛ̄ka̍ 
dīmu̍l ndu̍ yɛ̍. 

5E̍bīlāha᷅m wa̍ wɔ̄sīla̍ŋ kɛ̄mɛ̄ (100), mi̍ Se̍lūā vi̍a̍lū Āa̍se̍ 

6O̍ ko̍ŋ kɔ̍ɔ̍lī, mi̍ Se̍lūā di̍mī āā, “Mɛ̄lɛ̄ka̍ tōsa̍ mi̍ ma᷅m. Wānā o̍ wāna̍ tu̍e̍ī pɛ̍ māā I̍ 
ve̍lū, māmɔ̄ɔ̍ o̍ ma᷅m ni̍.” 

7Mbo̍ dīmī āā, “Ō nɛ̄ɛ̍nɛ̍ ndu̍ o̍o̍ wa᷅ yɛ̍ kɔ̄l māā ya̍ Se̍lūā i̍i̍ vi̍a̍lū chu̍a̍a̍ mī wɛ̍si̍? Kɛ̍ 
ya̍ kɛ̍i̍ le̍ vi̍lu̍l nu̍a̍ā E̍bīlāha᷅m pōo̍ o̍ yu̍wɛ̍i̍ ndūɛ̍i̍ ni᷄ŋ te̍?” 

8Mɛ̄ɛ̍ Se̍lūā so̍li̍ Āa̍se̍ mɛ̄ɛ̄le̍ŋ o̍ sōndō, mi̍ E̍bīlāha᷅m ve̍e̍lū bɔ̄ŋa᷅ŋ dīāā nyɛ̄ dīāā 
bɛ̄ndōo̍. Mbo̍ tōōsīāā nyɛ̄ dīa̍a̍ ta̍u̍ o̍ pāa̍le̍ le̍ŋ chōo̍. 

Ā tōū Ha̍kāā nda̍ Is̍im̍ɛɛ̄l̄ 
9Pāa̍le̍ pi᷅lɛ̍, mi̍ ī yɔ̄nu᷄ŋ mi̍ chūā I̍chi̍pīnɔ̄ɔ̍, Ha̍kāā, po̍ o̍ ve̍lū nda̍ E̍bīlāha᷅m ndo̍, ō 
sāā Āa̍se̍ māmɔ̄ɔ̍. Mɛ̄ɛ̍ Se̍lūā che᷅ I̍si̍mɛ̄ɛ̄l cho̍ Āa̍se̍ māmɔ̄ɔ̍, 

10mbo̍ dīmūl E̍bīlāha᷅m āā, “E̍bīlāha᷅m, so̍li̍ chu̍ā chīɔ̍ɔ̍ ho̍ō na̍ŋ nda̍ po̍ ndɔ̄ɔ̍ ā kɔ̍. 
Po̍ ndɔ̄ɔ̍ o̍ ve᷅ nyɛ̄m kɛ̄ŋ nūmndo̍ŋ chōo̍ nda̍ Āa̍se̍ po̍ nī le̍.” 

11Mi̍ E̍bīlāha᷅m ta̍mbū kɔ̄l o̍ sūɛ̍i̍ he̍ī ni᷅ŋ ta̍u̍, kāni̍ fo̍ndōlē, I̍si̍mɛ̄ɛ̄l bɛ̍ɛ̍ po̍ ndɔ̄ɔ̍ o̍ 
wa̍ ni̍. 

12Kɛ̍ mi̍ Mɛ̄lɛ̄ka̍ dīmūl E̍bīlāha᷅m āā, “E̍bīlāha᷅m, ta̍mbū kɔ̄l le̍ pōo̍mbɔ̄ɔ̍ a̍ kāla̍ ndɔ̄ 
le̍. Nyɛ̄ o̍ nyɛ̄ Se̍lūā di̍mu̍l nu̍m pɛ̍, a̍ to̍sa̍. Kāni̍ fo̍ndōle̍, o̍ Āa̍se̍ ni̍ŋ pūlāle̍ 
nu̍mnde̍ŋ lē fūlā ni̍ŋ ni̍. 

13Kɛ̍ ndu̍yɛ̍ chūā chīɔ̍ɔ̍ bɛ̍ɛ̍, I̍ cho̍ tōsā mī pūlālē po̍ ndɔ̄ɔ̍ lē kūi̍i̍, mī lē sīmnu᷄ŋ 
lɛ̄ŋnde̍ŋ, kāni̍ fu̍u̍le̍, ndu̍ bɛ̍ɛ̍ po̍ nu̍mndo̍ o̍ cho̍ ni̍.” 

14Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ E̍bīlāha᷅m pe̍nā chɔ̄nɔ᷄ŋ pu̍u̍ŋ, mbo̍ chūā 
bēe̍dīi̍yo̍ mbo̍ kē Ha̍kāā. Mbo̍ dūāū mɛ̄ŋnda̍ŋ o̍ bɔ̄lɔ̍ māmɛ̄ŋndo̍ ni᷄ŋ, mbo̍ hāndū 
Ha̍kāā o̍ chōŋgu̍. Mbo̍ dīmūl ndu̍ nda̍ pōo̍mbɔ̄ɔ̍ āā, “Lā kɔ̍.” O̍ ko̍ŋ kɔ̍ɔ̍lī, mi̍ Ha̍kāā 
bi̍ī nɛ̄īyo̍, mbo̍ kɔ̍ lu̍ɛ̍ī o̍ lɛ̄ŋndē po̍lte̍ŋ Bīɛ̄ɛ̄si̍ɛ̍bā. 

15Mbo̍ lō bālɔ̄ɔ̍ o̍ po̍li̍ ko̍ŋ ni᷄ŋ ha̍a̍a̍ mi̍ mɛ̄ŋnda̍ŋ mā chūū o̍ bɔ̄lɔ̍ māmɛ̄ŋndo̍ ni᷄ŋ. 
Mɛ̄ɛ̍ mɛ̄ŋnda̍ŋ mā chūū nda̍ o̍ bā, mi̍ pōo̍mbɔ̄ɔ̍ hūŋ le̍ pīɔ̍mndo̍. Mbo̍ kɛ̄sī ndu̍ o̍ 
yɔ̄mndo̍ bɛ̄ŋgu̍. 

16Mbo̍ dīmī āā, “I̍ nu̍ē po̍ nūu̍ o̍ pīɔ̍mndo̍ le̍.” Mbo̍ mɛ̄ī ndu̍ mbo̍ kūā le̍ nɛ̄īyo̍ be̍le̍-
ya̍a̍, mbo̍ kɔ̍ cha᷅l. O̍ ko̍ŋ, mbo̍ kāndū cha᷄ŋndo̍. 

17O̍ ko̍ŋ kɔ̍ɔ̍lī, pōo̍mbɔ̄ɔ̍ bɛ̍ɛ̍ mbo̍ kāndū cha᷄ŋndo̍. Mbo̍ lō o̍ ko̍ŋ mi̍ Mɛ̄lɛ̄ka̍ tūɛ̄ī 
pōo̍mbɔ̄ɔ̍ cha᷄ŋndo̍. O̍ ko̍ŋ, mi̍ ki̍i̍la̍nɔ̍ Mɛ̄lɛ̄ka̍a̍ nyūnā Ha̍kāā āā, “Ha̍kāā, vɛ̄? Yɔ̄ŋ 
i̍sīōōŋ te̍, kāni̍ fo̍ndōle̍, Mɛ̄lɛ̄ka̍ tūēī cha᷄ŋ pōo̍mbɔ̄ɔ̍ chō wo̍. 

18Le̍la̍ŋ, chɔ̍ŋ mā kɔ̍ chu̍ā ndu̍ mā nyɔ̍ɔ̍lu̍ ndu̍, kāni̍ fu̍u̍le̍, I̍ cho̍ tōsā mī pūlālē 
ndɔ̄le̍ŋ lē sīmnu᷄ŋ lɛ̄ŋndē bɛ̄ndū.” 

19O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kūmbī Ha̍ka̍a̍ hɔ̄lta̍ŋ, mbo̍ chā so̍o̍ŋ māmɛ̄ŋndo̍. O̍ ko̍ŋ, 
mbo̍ kūā mbo̍ kɔ̍ kɔ̍ndū mɛ̄ŋnda̍ŋ o̍ bɔ̄lɔ̍ māmɛ̄ŋndo̍ ni᷄ŋ, mbo̍ kē pōo̍mbɔ̄ɔ̍, mi̍ 
pōo̍mbɔ̄ɔ̍ ō kōl. 

20Chɔ̍ŋ a̍ pōo̍mbɔ̄ɔ̍ ho̍ō hīndɔ̄ɔ̄ ndɔ̄ɔ̍ ha̍a̍a̍ mbo̍ sūl, Mɛ̄lɛ̄ka̍ wa̍ ndu̍ kɔ̄ɔ̄lī. Ō lo̍ o̍ 
lɛ̄ŋndē po̍lte̍ŋ Pa̍lūāŋ ha̍a̍a̍ mbo̍ sīmnu᷄ŋ do̍o̍sūnɔ̍ bɛ̍ndū. Ō wa̍ wāna̍ cha̍ā 
dōōsūle̍ŋ a̍ chīɔ̄ū ndɔ̄ɔ̍. 

21Mi̍ Ha̍kāā ka᷅la̍ ndɔ̄ lo᷅ o̍ ko̍ŋ mbo̍ pūūlūl ndu̍ la̍nɔ̍ɔ̍, chūā wāā lɛ̄ŋndē I̍chi̍pīle̍ŋ. 

Eb̍īlāha᷅m yii̍ ̍kpe̍ma̍a̍ nda̍ Ābīmɛl̍ɛk̍ī 
22A̍ bōōndi̍i̍ ke̍ŋ, mi̍ Māsāa̍ Ābīmɛ̍lɛ̍kī chu̍ā lāŋu̍nɔ̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ 
ndo̍, dīōla̍ŋ āā, Fi̍kɔ̄l, ma̍ hūŋ nāa̍ E̍bīlāha᷅m chu̍a̍. Mi̍ Ābīmɛ̍lɛ̍kī di̍mūl E̍bīlāha᷅m 
āā, “Ŋ̄ sīnā māā Mɛ̄lɛ̄ka̍ chō nūm E̍bīlāha᷅m kɔ̄ɔ̄lī o̍ nyɛ̄ o̍ nyɛ̄ fe̍e̍ ni̍ŋ. 

23Nūm pi̍la̍ ā sīnā māā ya̍ A̍bīmɛ̍lɛ̍kī I̍ sa̍ndu̍ a̍ nūm ta̍u̍. Le̍la̍ŋ nūm bɛ̍ɛ̍ chu̍e̍l la̍ 
ībūŋgā māā ā sāndū ni̍ŋ a̍ ya̍, a̍ lɛ̄ŋndē nīle̍ŋ, lē ŋ̄ hīŋ nde᷅ŋ na̍a̍ nya̍ mi̍ ŋ̍ wā īchāli̍ 
le̍ni̍ŋ nde̍ŋ. Me̍na̍la̍ŋ ya̍ o̍ Mɛ̄lɛ̄ka̍ lo̍ māā ya̍ ni̍, a̍ chūāūwāā nīa̍a̍, a̍ chūāūwāā nīāā 
ma̍māa̍ māā a̍ hu̍i̍ī ni̍ŋ na̍a̍ le̍.” 

24Mi̍ E̍bīlāha᷅m mu̍lī āā, “I̍ chu̍a̍ būŋgɛ̄i̍ Mɛ̄lɛ̄ka̍ o̍ hɔ̄l māā I̍ cho̍ tōsā mɛ̄ɛ̍ ŋ̄ dīmi̍ 
yɛ̍.” 

25O̍ ko̍ŋ kɔ̍ɔ̍lī, mi̍ E̍bīlāha᷅m o̍ ŋɔ̍ɔ̍cha᷄ŋ nāa̍ A̍bīmɛ̍lɛ̍kī chu̍a̍, a̍ mɛ̄ɛ̍ bu̍ɛ̍i̍yāa̍ 
Ābīmɛ̍lɛ̍kī wa̍ ā bīī so̍o̍ŋ māmɛ̄ŋ E̍bīlāha᷅m ndo̍ yɛ̍. 

26Kɛ̍ mi̍ Ābīmɛ̍lɛ̍kī di̍mūl ndu̍ āā, “I̍ si̍nā bu̍ɛ̍ī ni̍ to̍sa̍ ko̍ŋ ndo̍ le̍. A̍ di̍mu̍l la̍ a̍ ndi̍ 
o̍kɔ̄ɔ̄ le̍, mɛ̄ɛ̍ dīmī ŋ̄ chō ho̍ō wo̍.” 

27O̍ ko̍ŋ kɔ̍ɔ̍lī, mi̍ E̍bīlāha᷅m bi̍ī sāa̍ a̍ nāūwa̍ mbo̍ kē Ābīmɛ̍lɛ̍kī. Nda̍ ŋi̍ɔ̍ɔ̍ŋ ma̍ yīī 
kpe̍ma̍a̍ pāa̍le̍ le̍ŋ. 

28Mi̍ E̍bīlāha᷅m so̍lī vɛ̄lɛ̄ sāā la̍a̍ndūāā fɔ̍ŋndu̍a̍a̍ ā ŋɔ᷄mmɛ̍ū o̍ sāa̍ ndūa̍a̍ chōo̍, mbo̍ 
kɛ̄sī nda̍ ku̍ndā yɛ̍. 

29Mi̍ Ābīmɛ̍lɛ̍kī nyu̍nā ndu̍ āā, “Vɛ̄ ma̍ sōlī sāā la̍a̍ndūāā fɔ̍ŋndu̍a̍a̍ ŋɔ̍mmɛ̍ūva̍ ha̍ā 
o̍ sāā nu̍mnda̍ chōo̍ ma̍ kɛ̄sī nda̍ yɛ̍?” 

30Mi̍ E̍bīlāha᷅m di̍mūl ndu̍ āā, “Bi̍i̍ sa̍ā ŋɔ̍mmɛ̍ūva̍ ha̍ā, le̍ nu̍m chɔ̄mndo̍ mā si̍na̍ 
māā ya̍ E̍bīlāha᷅m, māā ya̍ to̍ū so̍o̍ŋ māmɛ̄ŋndo̍ ho̍ō ni̍.” 

31Le̍la̍ŋ, nda̍ vēēlu̍ fo̍ndāŋ kōŋ ni̍ āā, Bīɛ̄ɛ̄si̍ɛ̍bā, kāni̍ fu̍u̍le̍, lo̍ŋ pūa̍a̍ ŋīɔ̍ɔ̍ŋāā kāŋ 
ā chūēlna᷅ŋ kpe̍ma̍la̍ŋ ni̍. 

32Mɛ̄ɛ̍ nda̍ yīi̍ kpe̍ma̍ ko̍ŋ Bīɛ̄ɛ̄si̍ɛ̍bā, mi̍ Ābīmɛ̍lɛ̍kī cha᷄ŋ nda̍ Fi̍kɔ̄l, bōllē pūa̍a̍ 
ndūa̍a̍ chɔ̄ūwa̍, ma̍ mīīŋgū o̍ lɛ̄ŋndē Fīli̍i̍tīāāle̍ŋ ni᷄ŋ. 

33O̍ ko̍ŋ kɔ̍ɔ̍lī, mi̍ E̍bīlāha᷅m tu̍āl yɔ̄mndo̍ Bīɛ̄ɛ̄si̍ɛ̍bā lo̍ŋ. Mbo̍ sōōlūū Mɛ̄lɛ̄ka̍ 
Ya̍a̍wɛ̄ɛ̄, o̍ cho̍ Mɛ̄lɛ̄ka̍ le̍ kpo̍u̍ wo̍, o̍ fo̍ndāŋ kōŋ. 

34Mi̍ E̍bīlāha᷅m cha᷅l o̍ lɛ̄ŋndē Fīli̍i̍tīāāle̍ŋ ni᷄ŋ le̍ te̍le̍ŋ vi̍lɛ̄ī. 

Chɛ̄nɛ̍se̍ē 22 

Mɛɛ̄ ̍Mɛl̄ɛk̄a̍ tɔɔ̄n̄da̍ŋ Eb̍īlāha᷅m yɛ ̍
1Mɛ̄ɛ̍ te̍le̍ŋnda̍ ti̍ŋ lā hīōū, mi̍ Mɛ̄lɛ̄ka̍ tɔ̄ɔ̄nda᷄ŋ E̍bīlāha᷅m. Mbo̍ vēēlū ndu̍ āā, 
“E̍bīlāha᷅m.” Mi̍ E̍bīlāha᷅m chɛ᷅l āā, “Ēe̍, mi̍ che᷄ŋ ya̍.” 

2Mi̍ Mɛ̄lɛ̄ka̍ dīmūl ndu̍ āā, “Chu̍a̍ po̍ nu̍m pīlɔ̍ɔ̍ ho̍ō, ndu̍ yɔ̍nūŋ māā Āa̍se̍ ni̍, ō ŋ̄ 
kāāla̍ ho̍ō ta̍u̍ wo̍, mā kūɛ̄ a̍ ndu̍ o̍ lɛ̄ŋndē Mo̍līāāle̍ŋ ni᷄ŋ, mā kɔ̍ yɔ̍ŋgū ndu̍ nāa̍ ya̍ 
I̍ chu̍a̍ māā sa̍lā lūāmāā o̍ pēmbīī ya̍ cho̍ nu̍m chɔ̄m nde̍ chōo̍.” 

3O̍ ko̍ŋ kɔ̍ɔ̍lī, mi̍ E̍bīlāha᷅m pe̍nā chɔ̄nɔ᷄ŋ i̍di̍i̍yo̍ pu̍u̍ŋ, mbo̍ bɛ̄ɛ̄ndīa̍ŋ le̍ kɔ̄la̍ŋ sa̍lā 
Mɛ̄lɛ̄ka̍ dīmu̍l ndu̍ wo̍ sōlīo̍o̍. Mbo̍ kīlī yɔ̄mnde̍, mbo̍ tɛ̄ɛ̄ndīāā, mbo̍ hāndū sōfɛ̍lɔ̍ɔ̍ 
o̍ kɔ̄ɔ̄, mbo̍ yīī. Mbo̍ chūā bu̍ɛ̍i̍yāa̍ cho̍ ndu̍ o̍ bā chīɛ̄ī ni̍ŋ nda̍ ā ŋīɔ̍ɔ̍ŋ, a̍ Āa̍se̍ po̍ 
ndɔ̄, ma̍ cha᷄ŋ kɔ᷅la̍ŋ o̍ fo̍ndāŋ Mɛ̄lɛ̄ka̍ dīmu̍l ndu̍ wo̍. 

4Mɛ̄ɛ̍ nda̍ kūɛ̄ le̍ pālɛ̍i̍ ī ŋīi̍ŋ o̍ yāa̍ ndɔ̄ɔ̍, mɛ̄ɛ̍ E̍bīlāha᷅m chu̍a̍ hɔ̄lla̍, mbo̍ chā fo̍ndāŋ 
Mɛ̄lɛ̄ka̍ dīmu̍l ndu̍ wo̍ lāchī pɔ̍. 

5Mi̍ E̍bīlāha᷅m di̍mūl bu̍ɛ̍i̍yāā ndūāā ŋi̍ɔ̍ɔ̍ŋnda̍ āā, “Lā chu᷄m na̍a̍ pɔ̍ɔ̍ na̍ŋ a̍ sōfɛ̍lɔ̍ɔ̍. 
Ŋ̄ chō la̍ŋ nda̍, na̍a̍ pōo̍mbɔ̄ɔ̍, mī ŋ̄ kɔ̍ so̍o̍lūū Mɛ̄lɛ̄ka̍ lo̍ŋ. Tē ŋ̄ chīi̍ pɛ̍, ŋ̄ chō mīīŋgū 
na̍ŋ nāa̍ nya̍ chūā.” 

6Mi̍ E̍bīlāha᷅m chu̍ā yɔ̄mnde̍ le̍ sa̍lāa̍ lōmɔ̄ɔ̍, mbo̍ hāndū Āa̍se̍ po̍ ndɔ̄ o̍ lēbōl, mi̍ 
ndu̍ pi̍la̍ bi̍ī yīŋnde̍ŋ o̍ bā, a̍ mūɛ̍i̍. Ma̍ hīāū lāchī a̍ kɔ̄la̍ŋ nda̍ ŋi̍ɔ̍ɔ̍ŋ. 

7Kɔ̄la̍ŋ ha̍a̍a̍, mi̍ Āa̍se̍ ve̍e̍lū fi̍nyā ndɔ̍ āā, “Kɛ̄kɛ̍.” Mi̍ E̍bīlāha᷅m chɛ᷅l āā, “Ēe̍, po̍ 
nūu̍.” Mi̍ Āa̍se̍ nyu̍nā ndu̍ āā, “Ŋ̄ nɔ̄ yīŋnde̍ŋ a̍ yɔ̄mnde̍, kɛ̍ ɔ̍ɔ̄ ni̍ko̍ sa̍ā fɔ̍ŋndɔ̍ɔ̍ le̍ 
sa̍lāa̍?” 

8Mi̍ E̍bīlāha᷅m di̍mī āā, “Po̍ nūu̍, Mɛ̄lɛ̄ka̍ pi̍la̍ chō sāā fɔ̍ŋndɔ̍ɔ̍ yɔ̄ŋgū le̍ sa̍lā 
lūāmāa̍.” Ma̍ hīāū lāchī a̍ kɔ̄la̍ŋ. 

9Mɛ̄ɛ̍ nda̍ fūūlu̍u̍ o̍ fo̍ndāŋ Mɛ̄lɛ̄ka̍ dīmu̍l E̍bīlāha᷅m ndo̍, mi̍ E̍bīlāha᷅m ta̍ŋgūl 
ma̍āŋndo̍ lo̍ŋ le̍ sa̍lāa̍ sōlīo̍o̍ lēcho̍o̍ o̍ Mɛ̄lɛ̄ka̍ lo̍. Mɛ̄ɛ̍ o̍ chi̍i̍ tāŋgūl, mbo̍ yɛ̄ɛ̄mbūū 
yɔ̄mnde̍ lēchōo̍. Mbo̍ mūli᷄ŋ mbo̍ yīī po̍ ndɔ̄ɔ̍ Āa̍se̍ po᷅ŋ, mbo̍ yāmbū ndu̍ o̍ yɔ̄mīī 
kēŋ chōo̍ o̍ ma̍āŋndo̍ chōo̍. 

10Mɛ̄ɛ̍ o̍ ya̍mbu̍ ndu̍, mbo̍ chūā mūɛ̍i̍ le̍ po̍ ndɔ̄ɔ̍ dīyɔ̄ɔ̍. 

11Kɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ ki̍i̍la̍nɔ̍ ndɔ̄ɔ̍ ō lō o̍ fo̍ndāŋ Mɛ̄lɛ̄ka̍a̍ mbo̍ vēēlū E̍bīlāha᷅m 
āā, “E̍bīlāha᷅m.” Mi̍ E̍bīlāha᷅m chɛ᷅l āā, “Ēe̍.” 

12Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Yɔ᷅ŋ pōo̍mbɔ̄ɔ̍ nyɛ̄ o̍ nyɛ̄ le̍. I̍ si̍na̍ ni᷅ŋ māā ā 
chō wāna̍ tu̍e̍ī Mɛ̍lɛ̄ka̍ dīōm, kāni̍ fu̍u̍le̍, a̍ ku̍u̍na̍ŋ po̍ nu̍mndo̍ chōo̍ le̍ Mɛ̄lɛ̄ka̍ le̍.” 

13Mi̍ E̍bīlāha᷅m chu̍ā hɔ̄lla̍ mbo̍ mɛ̄ɛ̄ndīa̍ŋ. Mbo̍ chā sāā ko̍ndo̍o̍ ndu̍ kɔ̄ɔ̄lī, lēēla̍ŋ 
lā wa̍ ndu̍ lā hāūvāā o̍ bɔ̄ɔ̍ ni᷄ŋ. Mi̍ E̍bīlāha᷅m ku̍ā mbo̍ kɔ̍ bi̍ī sāā ko̍ndo̍ ko̍ŋ, mbo̍ 
sōlī ndu̍ sa̍lā lūāmāa̍ sɔ̍ŋgɔ̍ po̍ ndɔ̄ɔ̍. 

14Mi̍ E̍bīlāha᷅m ke᷅ fo̍ndāŋ kōŋ dīōla̍ŋ āā, “Mɛ̄lɛ̄ka̍ Ya̍a̍wɛ̄ɛ̄ cho̍ yɔ̄ŋgū”. A̍ pāa̍le̍ 
hāūle̍ŋ bɛ̍ɛ̍ wāŋnda̍ chō ndi̍ dīmīo̍o̍ māā tāle̍ āā, “Mɛ̄lɛ̄ka̍ Ya̍a̍wɛ̄ɛ̄ cho̍ yɔ̄ŋgū o̍ 
pēmbīī ndūɛ̍i̍ chōo̍.” 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ ki̍i̍la̍nɔ̍ ndɔ̄ɔ̍ ō sūāā dīi̍ŋ ndɔ̄ɔ̍ o̍ fo̍ndāŋ Mɛ̄lɛ̄ka̍a̍ 
nāa̍ E̍bīlāha᷅m chu̍a̍ āā, “Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, 

16‘I̍ me̍na̍ŋ o̍ ya̍ pi̍la̍ po̍ le̍ nyɛ̄ ŋ̄ tōsa̍ ho̍ō wo̍, a̍ ku̍ŋgu̍la̍ŋ po̍ nu̍m pīlɔ̍ɔ̍ chōo̍ le̍ ya̍ 
le̍, 

17I̍ chu̍e̍l nu̍m būŋgɛ̄i̍ māā I̍ cho̍ nu̍m sa̍lā dɔ̄wɔ̄ɔ̄. Wānāa̍ fu̍lā ni̍ŋ o̍ pūlālē 
nūmnde̍ŋ chōo̍ wa̍, I̍ cho̍ tōsā mā kūi̍i̍ mā wa̍ māā lōo̍ŋ o̍ ha̍la̍, mā wa̍ fāŋgā māā 
si̍o̍ōŋnde̍ o̍ pēe̍ mɛ̄ŋmā īhɛ᷄llo̍ kɔ̄ŋgɔ̍. Ndu̍yɛ̍, chūāūwāā nūm a̍ ma̍māa̍ ā kūūmbūŋ 
ni̍ŋ ya̍a̍mɔ̍ɔ̍wa̍a̍ ndāa̍ chōo̍ kpu̍lu̍. 

18O̍ sa̍bū chūāā nūm a̍ ma̍māa̍ ni᷄ŋ ya̍ I̍ du̍a̍ū ni̍ŋ lɛ̄ŋnde̍ kpo̍u̍ o̍ chi̍e̍ēŋndo̍ chōo̍ 
sa̍lā ni̍, kāni̍ fu̍u̍le̍, le̍ mɛ̄ɛ̍ ŋ̄ tōsa̍ nyɛ̄ ya̍ di̍mu̍l nu̍m ndo̍ yɛ̍.’ ” 

19O̍ ko̍ŋ kɔ̍ɔ̍lī, mi̍ E̍bīlāha᷅m mi̍i̍ŋgū nda̍ po̍ ndɔ̄ɔ̍ nāa̍ bu̍ɛ̍i̍yāā ndūa̍a̍ chūā. Ma̍ 
mīīŋgū nda̍ nda̍ā nāa̍ nda̍ wa̍ īchālī Bīɛ̄ɛ̄si̍ɛ̍bā wa̍. Mi̍ E̍bīlāha᷅m cha᷅l Bīɛ̄ɛ̄si̍ɛ̍bā. 

Pūlāle̍ Nāhɔɔ̍l̄e̍ŋ 
20Mɛ̄ɛ̍ te̍le̍ŋnda̍ ti̍ŋ lā hīōū, mi̍ E̍bīlāha᷅m tu̍ɛ̍ī māā Nāhɔ̍ɔ̄ pɔ̍mbɔ̄ ndɔ̄ bɛ̍ɛ̍ Mi̍li̍kāā 
la̍a̍ ndɔ̄ vi̍lu̍l ndu̍ chūāūwa̍ ā ŋɔ̄ma̍a̍, 

21-22nda̍ cho̍ ha̍ā ni̍, Po̍ ndɔ̍ tāso̍o̍ cho̍ U̍sī ni̍, a̍ Bu̍u̍sī pɔ̍mbɔ̄ ndɔ̄, a̍ Kɛ̍mīɛ̄l, a̍ 
Chɛ̍sɛ̍dī, a̍ Ha̍a̍sō, a̍ Pi̍li̍da̍a̍sī, a̍ Chi̍di̍lāā, a̍ Bɛ̄tīhɔ̍ɔ̄. Kɛ̍mīɛ̍l ve̍lū A̍lūām ni̍. 

23Bɛ̄tīhɔ̍ɔ̄ ve̍lū Lūībɛ̍kā ni̍. Mɛ̄ɛ̍ pɔ̄mbɔ̄ɔ̍ E̍bīlāha᷅m, Nāhɔ̍ɔ̄, pūa̍a̍ ŋɔ̄ma̍a̍ la̍a̍ ndɔ̄ 
kpe̍e̍kpe̍i̍yo̍, Mi̍li̍kāā o̍ vi̍lu̍l ndu̍ wa̍ cho̍ ka̍ŋ ni̍. 

24Nāhɔ̍ɔ̄ la̍a̍ ndɔ̄ yɔ̍ŋāa̍ dīōla̍ŋ āā, Lūɛ̄yu̍mā, ndu̍ bɛ̍ɛ̍ mbo̍ vīlūl Nāhɔ̍ɔ̍ pūa̍a̍ ā 
hīɔ̍ɔ̍lu̍, nda̍ cho̍ ha̍ā ni̍. Te̍bāā, a̍ Ka̍hām, a̍ Ta̍ha̍a̍sī, a̍ Ma̍a̍kāā. 

Chɛ̄nɛ̍se̍ē 23 

A̍ pīɔm̍ Se̍lūā wo̍ o̍kɔɔ̄ ̄
1Se̍lūā chi̍i̍ wɔ̄sīla̍ŋ fa̍ū fa̍ū, kɛ̄mɛ̄ a̍ bi̍di̍i̍ŋ a̍ lā ŋɔ᷄mmɛ̍ū (127). 

2O̍ ko̍ŋ kɔ̍ɔ̍lī, mi̍ Se̍lūā wū Hi̍būlɔ̄ŋ o̍ lɛ̄ŋndē Ke̍nāŋnde̍ŋ ni᷄ŋ. Mɛ̄ɛ̍ o̍ vi᷅, mi̍ E̍bīlāha᷅m 
cha᷅ŋ la̍a̍ ndɔ̄. 

3O̍ ko̍ŋ kɔ̍ɔ̍lī, mi̍ E̍bīlāha᷅m mɛ̍ī dīāllūŋ vīlɛ̍i̍ la̍a̍ ndɔ᷄ŋ nāa̍ ŋ̄ wa̍ wa̍, mbo̍ kūā nāa̍ 
Hi̍ta̍i̍tīi̍ya̍ chūā a̍ nɔ̍ lɛ̄ŋnde̍ŋ nda̍. Mbo̍ dīmūl nda̍ āā, 

4“Mīāllo̍ ya̍ cho̍ ni̍, mi̍ hu̍ŋ cha᷅l nya̍ tɛ̄ɛ̄ŋ. Le̍la̍ŋ, lā ke̍ ya̍ lɛ̄ŋnde̍ŋ mī pe̍ndū le̍ mī 
chɔ̍ la̍a̍ nūu̍.” 

5Mi̍ Hi̍ta̍i̍tīi̍ya̍ dīmūl E̍bīlāha᷅m āā, 

6“Fāllo̍, ŋ̄ dīmūl lɔ̍ nu̍m, ŋ̄ chu̍a̍ nu̍m māā māsa̍ kpāāyāa̍ ŋ̄ chō na̍a̍ tɛ̄ɛ̄ŋ ni̍. 
Mɛ̍ɛ̍ndi̍a̍ŋ sɛ̍īla̍ cho̍ na̍ŋ nda̍ŋ ki̍nɛ̍i̍, mā hɛ̍li̍ o̍ hi̍nī nu̍m kɔ̄l lo̍. Na̍a̍ ki̍nɛ̍i̍ na̍ŋ wānā 
o̍ wānā tu᷅ŋ nu̍m sɛ̄i̍ ndɔ̄ɔ̍ le̍ la̍a̍ nu̍m chɔ̄ɔ̍ lēni᷄ŋ te̍.” 

7Mi̍ E̍bīlāha᷅m cha̍ŋ mbo̍ tūndu᷄ŋ wa̍nāā lēlɛ̄ŋnda̍ lāchī, nda̍ yɔ̍nūŋ māā Hi̍ta̍i̍tīi̍ya̍ 
ni̍, le̍ nda̍ bɛ̄ɛ̄le̍ŋ kīo̍o̍. 

8Mbo̍ dīmūl nda̍ āā, “Tē lā chɛ᷄l la̍ pɛ̍ māā I̍ chɔ̍ la̍a̍ nūu̍ na̍nu᷄ŋ, mɛ̄ɛ̍ lā nyɔ̄ɔ̄lu̍l la̍ 
Ɛ̍fu̍lɔ̄ŋ, po̍ So̍hāā wo̍, 

9mbō ke̍ ya̍ būūlōo̍ Māchīpɛ̍lā, o̍ cho̍ o̍ lɛ̄ŋndē ndɔ̄le̍ŋ hōlnɔ᷄ŋndo̍ wo̍. Tē ō chɛ᷄l 
mbō ke̍ ya̍ ndu̍ pɛ̍, I̍ dɔ̍ū wɔ̄ŋgū nya̍ o̍ hɔ̄l mɛ̄ɛ̍ ba̍a̍ wā yɛ̍. I̍ hɛ̍na̍ŋ tē wānā vi᷅ ya̍ 
ni᷅ŋ o̍ bā pɛ̍, lo̍ŋ ko̍ni̍ ya̍ I̍ chɔ̄ ni᷅ŋ ndu̍ ni̍.” 

10Ɛ̍fu̍lɔ̄ŋ pi̍la̍ bɛ̍ɛ̍, ō wa̍ īchāli̍ Hi̍ta̍i̍tīi̍ya̍ tɛ̄ɛ̄ŋ o̍ fo̍ndāŋ nda̍ bīī bɔ̄ŋga᷅nda̍ŋ ndo̍ o̍ 
dīō sāāsa̍ chi̍o̍o̍ sōndōo̍ wo̍. Mi̍ Ɛ̍fu̍lɔ̄ŋ di̍mūl E̍bīlāha᷅m wānāa̍ chu̍u̍ŋgi̍āŋnda̍ 
kpo̍u̍ o̍ hɔ̄l āā, 

11“Fāllo̍, I̍ di̍mūl lɔ̍ nu̍m, lɛ̄ŋndē kālālē būūlū ko̍ŋ chō ni᷄ŋ nde̍ŋ, I̍ cho̍ nu̍m mɔ̄sɔ̄ŋā 
kē a̍ būūlū ka̍lāa̍ lātūlū. I̍ cho̍ nu̍m kē wānāā nīa̍a̍ o̍ hɔ̄l, mā chɔ̍ la̍a̍ nu̍m lēni᷄ŋ.” 

12O̍ ko̍ŋ, mi̍ E̍bīlāha᷅m cha̍ŋ mbo̍ tūndu᷄ŋ wa̍nāā lēlɛ̄ŋnda̍ lāchī. 

13Mbo̍ dīmūl Ɛ̍fu̍lɔ̄ŋ wāŋnda̍ o̍ hɔ̄l āā, “I̍ du̍a̍ū wɔ̍ lɛ̄ŋndē kālāle̍ŋ wɔ̄ŋgū nu̍m o̍ bā, 
tē ī bɛ̄ndā pɛ̍ le̍nde̍. Bi̍i̍ wɔ̍ŋgū ndɔ̄ɔ̍.” 

14Mi̍ Ɛ̍fu̍lɔ̄ŋ di̍mūl E̍bīlāha᷅m āā, 

15“Ba̍ā lɛ̄ŋnde̍ŋ mɛ̄ɛ̍ wāŋnda̍ pīsī yɛ̍, lē chō ka̍ni̍ŋ hu̍mbo᷅ŋ kɛ̄mɔ̄ɔ̍ lē hīɔ̍ɔ̍lu̍ (400), 
kɛ̍ a̍ nāāŋa᷅ŋndo̍ o̍kɔ̄ɔ̄, ko̍ŋ cho̍ nyɛ̍ o̍ nyɛ̄ le̍. Kɔ̍ mā kɔ̍ chɔ̄ la̍a̍ nu̍m lo̍ŋ.” 

16Mi̍ E̍bīlāha᷅m chɛ᷅l nyɛ̄ Ɛ̍fu̍lɔ̄ŋ di̍mi̍ wo̍. Mbo̍ chɔ̄m ka̍ni̍ŋ hu̍mbo᷄ŋ kɛ̄mɔ̄ɔ̍ lē hīɔ̍ɔ̍lu̍ 
(400). Ba̍ā nda̍ wa̍ lɛ̄ŋnde̍ŋ pīsīo̍o̍ wo̍ wa̍ ko̍ŋ ni̍. Mɛ̄ɛ̍ o̍ chɔ̍m mu̍ŋ wānāā lēlɛ̄ŋnda̍ 
o̍ hɔ̄l tɛ̍kpɛ̍ tɛ̍kpɛ̍, mbo̍ kē Ɛ̍fu̍lɔ̄ŋ. 

17Mɛ̄ɛ̍ nu̍a̍ā lɛ̄ŋndē Ɛ̍fu̍lɔ̄ŋ ndu̍ o̍o̍ nɔ̍ Māchīpɛ̍lā, le̍ hūnɔ̄ɔ̍ Ma̍mi̍lūē, kūmbū pāa̍le̍ŋ 
lē chāŋ ndo̍ le̍ŋ, lē lōōku̍ sīmnɔ᷄ŋ le̍ E̍bīlāha᷅m ni̍. Lɛ̄ŋndē lēŋ a̍ pɛ̄ŋgu̍la̍ ndɔ̄la̍ŋ chɛ̍ 
chɛ̍, a̍ būūlū ko̍ŋ lēni᷄ŋ fa̍ū, a̍ yɔ̄m o̍ yɔ᷄m cho̍ lēni᷄ŋ, mi̍ ŋ̄ sīmnu᷄ŋ nyɛ̍m E̍bīlāha᷅m. 

18Mi̍ chɛ̄la᷅ŋndo̍ yɔ̄nu᷄ŋ Hi̍ta̍i̍tīi̍ya̍ tɛ̄ɛ̄ŋ a̍ wa̍ o̍ bɔ̄ŋa᷅ŋ kōŋ ni᷄ŋ nda̍, māā chɔ̍ŋ a̍ 
bōōndi̍i̍ ke̍ŋ, E̍bīlāha᷅m nɔ̍ lɛ̄ŋndē lēŋ ni̍ a̍ būūlū ko̍ŋ. 

19O̍ ko̍ŋ kɔ̍ɔ̍lī, mi̍ E̍bīlāha᷅m chɔ̄ Se̍lūā la̍a̍ ndɔ̍ o̍ būūlū ko̍ŋ ni᷄ŋ, chɔ̍ŋ Māchīpɛ̍lā le̍ 
hūnɔ̄ɔ̍ Ma̍mi̍lūē, kūmbū pāa̍le̍ŋ lē chāŋ ndo̍, o̍ lɛ̄ŋndē Ke̍nāŋnde̍ŋ ni᷄ŋ. 

20Chɔ̍ŋ a̍ bōōndi̍i̍ ke̍ŋ, mi̍ Hi̍ta̍i̍tīi̍ya̍ ā kē E̍bīlāha᷅m lɛ̄ŋndē lēŋ a̍ būūlu̍ cho̍ lēni᷄ŋ 
ndo̍ māā nyɛ̄ ndɔ̄. Mi̍ būūlū ko̍ŋ sīmnu᷄ŋ na̍a̍ E̍bīlāha᷅m chɔ᷅ wa̍nāā ndūa̍a̍ wa̍. 

Chɛ̄nɛ̍se̍ē 24 

Ā pūu̍ la̍nɔɔ̍ ̍le̍ Āa̍se̍ 
1A̍ bōōndi̍i̍ ke̍ŋ, E̍bīlāha᷅m wa̍ ni᷅ŋ ō yūvɛ̍i̍ ta̍u̍, ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ du̍a̍ū ndu̍ 
sa̍lā o̍ nɛ̄ī o̍ nɛ̄ī ni̍ŋ. 

2O̍ ko̍ŋ, mi̍ E̍bīlāha᷅m ve̍e̍lū bu̍ɛ̍ī wa̍ bu̍ɛ̍i̍yāā ndūa̍a̍ bōlle̍ŋ o̍ ndu̍ lo̍ chi̍ɛ̍ī ni̍ŋ, 
ndu̍yɛ̍ mbo̍ wā nyɛ̄m ndɔ᷄ŋ kpo̍u̍ bɔ̍lle̍ŋ ndo̍. 

3-4Mbo̍ dīmūl ndu̍ āā, “I̍ hɛ̍na̍ŋ mā kɔ̍ nu̍u̍vīāā la̍nɔ̍ɔ̍ le̍ Āa̍se̍ po̍ nī. Kɛ̍ ndu̍yɛ̍, chu̍ā 
wānā la̍nɔ̍ wa̍ā Ke̍na̍na̍i̍tīi̍ya̍ tɛ̄ɛ̄ŋ, a̍ ya̍ I̍ cha̍l ha̍ā tɛ̄ɛ̄ŋ na̍ŋ nda̍ le̍ pa̍. O̍ lɛ̄ŋndē 
nīle̍ŋ ni᷄ŋ nāa̍ ya̍ I̍ fu̍la̍ wa̍, lo̍ŋ ŋ̄ kɔ̍ ni̍ mā kɔ̍ pu̍ū la̍nɔ̍ɔ̍ wānāā nīa̍a̍ tɛ̄ɛ̄ŋ le̍ po̍ nūu̍. 
Le̍la̍ŋ, wo̍u̍ ba̍a̍ ya̍ o̍ lɔ̄lūla̍ŋ tɛ̄ɛ̄ŋ mā mɛ̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ cho̍ Mɛ̄lɛ̄ka̍ le̍ 
chi̍e̍ēŋndo̍ kpo̍u̍ wo̍, māā ā tōsā ni̍ŋ mɛ̄ɛ̍ ya̍ I̍ di̍mu̍l nu̍m yɛ̍.” 

5Mi̍ bu̍ɛ̍ī ndɔ̄ɔ̍ nyūnā ndu̍ āā, “Kɛ̍ tē ō wa̍ yɛ̄ mī chūā kōŋ ō kɛ̄ɛ̍ le̍ hūnɔ̄ɔ̍ na̍nu᷄ŋ, 
bāā I̍ mi̍i̍ŋgū a̍ po̍ nu̍mndo̍ o̍ lɛ̄ŋndē nūmnde̍ŋ ni᷄ŋ nāa̍ ŋ̄ chɛ᷄ŋ nda̍?” 

6Mi̍ E̍bīlāha᷅m kɛ̍ɛ̄ āā, “Ɛ̄ɛ̍. Mi̍i̍ŋgū a̍ po̍ nūu̍ lo̍ŋ kpo̍so̍ŋ te̍. 

7Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ o̍ fo̍ndāŋ ndɔ̄ɔ̍ chōo̍ cho̍o̍ wo̍, ō chō ki̍i̍la̍nɔ̍ ndɔ̄ɔ̍ 
yɔ̄ŋ nu̍m lāchī, mbō tōsa̍ mā pu̍u̍ la̍nɔ̍ɔ̍ wānāā nīa̍a̍ tɛ̄ɛ̄ŋ le̍ po̍ nūu̍. Ndu̍ Mɛ̍lɛ̄ka̍, 
ndu̍ chu̍a̍ ya̍ o̍ lɛ̄ŋndē nīle̍ŋ ni᷄ŋ nāa̍ nda̍ vēlū ya̍ wa̍ ni̍ mbo̍ hūŋ a̍ ya̍ na̍ŋ. Mbo̍ 
chūēl la̍ būŋgɛ̄i̍ mbo̍ mēna᷄ŋ āā, ‘I̍ cho̍ wānāa̍ fu̍lā ni̍ŋ o̍ pūlālē nūmnde̍ŋ ni᷄ŋ nda̍, 
lɛ̄ŋnde̍ŋ nde᷅ŋ kē nyɛ̄ ndā.’ ” 

8Mi̍ E̍bīlāha᷅m di̍mūl bu̍ɛ̍īyo̍ āā, “Kɛ̍, tē wānā la̍nɔ̍ wa̍ā o̍ na̍a̍lo̍ ō kɛ̄ɛ̍ le̍ hūnɔ̄ɔ̍ pɛ̍, 
mɛ̄ɛ̍ a̍ fu̍la̍ o̍ sēndi̍o̍o̍ bɛ̄ŋgu̍. Kɛ̍ ndu̍yɛ̍, mi̍i̍ŋgū a̍ po̍ nūu̍ o̍ na̍a̍lo̍ lo̍ŋ kpo̍so̍ŋ te̍.” 

9O̍ ko̍ŋ, mi̍ bu̍ɛ̍i̍ E̍bīlāha᷅mndo̍ ho̍ō wōū bāa̍ wāna̍ ndɔ̄ ba̍nāa̍ o̍ lɔ̄lūla̍ŋ tɛ̄ɛ̄ŋ, mbo̍ 
mēna᷄ŋ māā ō chō tōsā mɛ̄ɛ̍ E̍bīlāha᷅m di̍mi̍ yɛ̍. 

10O̍ ko̍ŋ kɔ̍ɔ̍lī, mi̍ fi̍nyā bu̍ɛ̍īyo̍ ho̍ō chūā nyɔ̍mi̍a̍a̍ tɔ̍. Mbo̍ chūā wōlɔ̄ɔ̄la̍ŋ a̍ nyɛ̄m 
kɛ̄ndɛ̄ kɛ̍ndɛ᷄ŋ wāna̍ ndɔ̄ ba̍nāa̍ ta̍u̍, mbo̍ dōvī mu̍ŋ nyɔ̍mi̍a̍a̍ o̍ lākɔ̄ɔ̄. Mbo̍ cha᷄ŋ 
kɔ᷅la̍ŋ lɛ̄ŋndē Mɛ̄sōpōte̍e̍mīāāle̍ŋ, o̍ chi̍e̍e̍ Nāhɔ̍ɔ̄ wo̍. 

11A̍ pāa̍le̍ yɔ̍ŋga᷄ŋnde̍ŋ, a̍ bōōndi̍i̍ wāŋ lāāndūa̍a̍ kūā o̍ pēēlo̍ ve̍ ki̍nɛ̍i̍, mbo̍ fūūlūū 
chi̍e̍e̍ le̍kɔ̍ɔ̍. Mbo̍ tōsā mi̍ chɔ̄lūāā o̍ wa̍ kɔ̄la̍ŋ nda̍ ā hīnī lɛ̄ŋ le̍ pɛ̄ŋgīo̍o̍. 

12O̍ ko̍ŋ kɔ̍ɔ̍lī, mi̍ fi̍nyā bu̍ɛ̍īyo̍ ho̍ō ō pīɛ̄ī Mɛ̄lɛ̄ka̍ āā, “Mɛ̄lɛ̄ka̍ Ya̍a̍wɛ̄ɛ̄, nūm Mɛ̄lɛ̄ka̍ 
wāna̍ nī ba̍nāa̍ E̍bīlāha᷅m o̍ pi̍ɛ̍ī yo̍, to̍sa̍l wa᷅na̍ nī ba̍nāa̍ dɛ̍nɛ̍ kɛ̍ndɛ̄, mā to̍sa̍ mī 
sūɛ̍i̍ ya̍ hi᷅ŋ le̍ ndi̍ ve̍ ī bɛ̄ɛ̄ndi̍a̍ŋ. 

13Ā chē ya̍ o̍ so̍o̍ŋ ko̍lāā chi̍o̍o̍ īkɛ̄i̍. Chūāā lāāndūa̍a̍ ve̍lu᷄ŋ chi̍e̍e̍ na̍ŋ nda̍ chō su̍ŋ 
su̍ŋ ka̍ndɔ̄ɔ̄ hūnɔ̄ɔ̍ le̍ mɛ̄ŋnda̍ŋ kɔ̄ndɔ̄ɔ̍. 

14Chūā lāāndū ya̍ cho̍ mɛ̄ŋnda̍ŋ pīɛ̄ī a̍a̍, ‘Yāndi̍i̍ tu̍su̍l la̍ kpɛ̍ɛ̍nɛ̍i̍ nu̍m i̍ māmɛ̄ŋnde̍ 
mī ko̍l,’ tē ō dīmi̍ pɛ̍ āā, ‘Ko̍l, tē a̍ ko̍l pɛ̍ I̍ kɔ̍ndū vɛ̄lɛ̄ nyɔ̍mi̍a̍a̍ nu̍mnda̍ ā ko᷄l’ lo̍, 
mɛ̄ɛ̍ ō wa̍ ndu̍ nūm Mɛ̄lɛ̄ka̍ hɛ̄li̍ le̍ wāa̍ la̍nɔ̍ɔ̍ le̍ bu̍ɛ̍ī nūmndo̍ Āa̍se̍ ni̍. Tē he̍ī yɔ̄nu̍ŋ 
pɛ̍, mɛ̄ɛ̍ I̍ si̍na̍ dɔ̍ɔ̍ māā a̍ to̍sa̍l wāna̍ nī ba̍nāa̍ dɛ̍nɛ̍ kɛ̍ndɛ̄.” 

15Kɛ̍ bu̍ɛ̍i̍ E̍bīlāha᷅m ndo̍ ō chīi̍ bɛ̍ɛ̍ su̍ɛ̍i̍ le̍, mi̍ Lūībɛ̍kā, chu̍a̍ Bɛ̄tīhɔ̍ɔ̄ wo̍, ō hūŋ a̍ 
kpɛ̍ɛ̍nɛ̍i̍ o̍ chōŋgu̍ le̍ mɛ̄ŋnda̍ŋ kɔ̄ndɔ̄ɔ̍. Bɛ̄tīhɔ̍ɔ̄ yɛ̍, ndu̍ pɔ̄mbɔ̄ɔ̍ E̍bīlāha᷅m ndu̍ 
yɔ̍nūŋ māā Nāhɔ̍ɔ̄ ni̍, pūa̍a̍ nda̍ vēlū nda̍ la̍a̍ ndɔ̄ wa̍ ō pīlɔ̍ɔ̍ wa̍ ko̍ŋ ni̍. 

16Ndu̍yɛ̍, nāŋɔ̄ɔ̍ pi̍la̍ Lūībɛ̍ka̍ ndu̍ o̍o̍ na̍ŋ ni̍, ndu̍ o̍o̍ hi̍u̍ wɔ̍ bɛ̍ɛ̍ wa̍nā pɔ̍nɔ̍ kɔ̍ɔ̍lī 
le̍, ō wa̍ wɔ̄ yūfu̍a̍a̍nɔ̍. Mbo̍ tūāl o̍ so̍o̍ŋndo̍. Mbo̍ kūāndū mɛ̄ŋnda̍ŋ kpɛ̍ɛ̍nɛ̍i̍ cha̍, 
mbo̍ hēl a̍ ma̍ŋ. 

17Mi̍ fi̍nyā bu̍ɛ̍īyo̍ kūā ndu̍ lāchī chɔ̍ chɔ̍, mbo̍ pīɛ̄ī ndu̍ mɛ̄ŋnda̍ŋ āā, “Chūa̍a̍, 
yāndi̍i̍ tu̍su̍l la̍ kpɛ̍ɛ̍nɛ̍i̍ nu̍mnde̍ I̍ kɔ̍l nyɛ᷅ pɔ̄mbɔ̄ fɔ̍.” 

18Mi̍ Lūībɛ̍kā tu̍sī dɔ̍ɔ̍ kpɛ̍ɛ̍nɛ̍i̍ chɔ̍ chɔ̍ o̍ bāla̍ŋ chōo̍, mbo̍ dīmūl ndu̍ āā, “Ko̍l, 
fāllo̍.” 

19Mɛ̄ɛ̍ o̍ ko̍l, mi̍ Lūūbɛ̍kā dīmī āā, “I̍ cho̍ vɛ̄lɛ̄ kɔ̄ndɔ̄ɔ̄ mī nyɔ̄mi̍a̍a̍ nu̍mnda̍ ā ko᷄l 
kpo̍u̍.” 

20Mi̍ Lūībɛ̍kā hu̍lū mɛ̄ŋma̍ wa̍ o̍ kpɛ̍ɛ̍nɛ̍i̍ ni᷄ŋ nda̍ŋ o̍ nyɛ̄ chɔ̄lūa̍a̍ kōl le̍ni̍ŋ ndo̍ ni᷄ŋ. 
Mbo̍ kūā vɛ̄lɛ̄ o̍ so̍o̍ŋndo̍ mbo̍ kūāndū mɛ̄ŋnda̍ŋ, mbo̍ hu᷄ŋ hu̍lū lēni᷄ŋ. Ō lo̍ ma̍ŋ 
vīlīo̍o̍ mi̍ nyɔ̍mi̍a̍a̍ kpo̍u̍ a̍ kɔ̍l. 

21Mɛ̄ɛ̍ nda̍ chīi̍ kōlɔ̄ɔ̍ kpo̍u̍, mi̍ fi̍nyā bu̍ɛ̍īyo̍ ō mēī do̍ŋ, mbo̍ tōfā Lūībɛ̍kā ha̍a̍a̍. 
Mbo̍ nyūnā ndu̍ pi̍la̍ o̍ kɔ̄l ni᷄ŋ āā, “Bāā sūɛ̍i̍ wāna̍ ni̍ ba̍nāa̍ ō vēm ya̍ ve̍, bāā mbō 
wa̍ ndi̍ Mɛ̄lɛ̄ka̍ Ya̍a̍wɛ̄ɛ̄ o̍ bɛ̍ɛ̍ndi̍a̍a̍ he̍ī ni̍?” 

22Mɛ̄ɛ̍ nyɔ̍mi̍a̍a̍ chīi̍ kōlɔ̄ɔ̍, mi̍ fi̍nyā bu̍ɛ̍īyo̍ chūā kēlɛ̄i̍ īko̍o̍līi̍ye̍ le̍ bāa̍ o̍ mīli̍ŋ, mbo̍ 
kē chūāāmbɔ̄ɔ̍. Mbo̍ chūā vɛ̄lɛ̄ kēla᷄ŋ ŋ̄ko̍o̍līi̍yo̍ŋ ŋ̄ mūu̍ŋ le̍ wōo̍ŋndo̍ o̍ bā, mbo̍ kē 
ndu̍. 

23Mi̍ fi̍nyā bu̍ɛ̍īyo̍ nyūnā ndu̍ āā, “Ō nɛ̄ɛ̍nɛ̍ ve̍lū yɛ̄ nu̍m?” 

24Mi̍ chūāāmbɔ̄ɔ̍ mūlī āā, “Bɛ̄tīhɔ̍ɔ̄ ve̍lū ya̍ ni̍, fāllo̍ Nāhɔ̍ɔ̄ nda̍ Mi̍li̍kāā la̍a̍ ndɔ̄, po̍ 
ndāa̍.” Mbo̍ nyūnā ndu̍ āā, “Ŋ̄ sɔ̄lā pa̍ na̍a̍ hi̍nīa̍a̍ o̍ fi̍nyā nūmndo̍ chi̍ɛ̍ī ni̍ŋ?” 

25Mi̍ chūāāmbɔ̄ɔ̍ mūlī āā, “E̍ī, ŋ̄ nɔ̄ nāa̍ hi̍nīa̍a̍. Ŋ̄ nɔ̄ vɛ̄lɛ̄ bīllo̍ tūu̍le̍ŋ le̍ mī nyɔ̍mi̍a̍a̍ 
nu̍mnda̍ ā dē.” 

26O̍ ko̍ŋ, mi̍ fi̍nyā bu̍ɛ̍īyo̍ tūndū bōlle̍ŋ, mbo̍ pīɛ̄ī Mɛ̄lɛ̄ka̍ āā, 

27“Mɛ̄lɛ̄ka̍ Ya̍a̍wɛ̄ɛ̄, nūm wāna̍ nī ba̍nāa̍ ō pīɛ̄ī yo̍, I̍ me̍l nu̍m ba̍li̍ka̍ le̍ mɛ̄ɛ̍ ŋ̄ tōsa̍ 
nyɛ̄ ŋ̄ chūe̍l wāna̍ nī ba̍nāa̍ būŋgɛ̄i̍yo̍ yɛ̍. Ba̍li̍ka̍ Mɛ̄lɛ̄ka̍ Ya̍a̍wɛ̄ɛ̄, le̍ mɛ̄ɛ̍ ŋ̄ hīŋ a̍ ya̍ 
sa̍kpō o̍ wānāa̍ wāna̍ nī ba̍nāa̍ wa̍ lo̍ yɛ̍.” 

28Mi̍ chūāāmbɔ̄ lāāndōo̍ ho̍ō ō nyāānu᷄ŋ kɛ᷅, mbo̍ kɔ̍ di̍mūl yu̍ŋgu̍ kāla̍ ndɔ̄ɔ̍ nyɛ̄ o̍ 
nyɛ̍ yɔ̍nu̍ŋ. 

29-30Lūībe̍kā ndu̍ o̍o̍ nɔ̍ yēmāa̍ dīōla̍ŋ āā, Le̍bāŋ. Mɛ̄ɛ̍ Lūībɛ̍kā to̍mbo̍la̍ nyɛ̄ fi̍nyā 
bu̍ɛ̍īyo̍ dīmi̍ wo̍ mi̍ Le̍bāŋ tu̍ɛ̍ī, ndu̍yɛ̍ mbo̍ chā kēla᷄ŋ ŋ̄ko̍o̍līi̍yo̍ŋ ŋ̄ bāā yēma̍ ndɔ̄ 
o̍ mīli̍ŋ a̍ o̍ lābā, mbo̍ kūā a̍ kīlta̍ŋ le̍ fi̍nyā bu̍ɛ̍īyo̍ dēmūllo̍. Mɛ̄ɛ̍ o̍ ku̍ɛ̄, mbo̍ kōmāl 
ndu̍ īsīsi̍ nyɔ̍mi̍a̍a̍ ndūa̍a̍ īkɛ̄i̍ o̍ so̍o̍ŋ ko̍lāa̍ lo̍ŋ. 

31Mi̍ Le̍bāŋ di̍mūl ndu̍ āā, “Ŋ̄ kɔ̄ŋnu᷅ŋ chi̍e̍e̍ fāllo̍. Wāna̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū sa̍lā 
wo̍ ŋ̄ chō ni̍, vɛ᷅ mā si̍m na̍ŋ a̍ he᷅l chi̍e̍e̍ le̍? I̍ bɛ̍ɛ̍ndi̍a̍a̍ ni᷅ŋ yīya̍a̍ le̍ nūm. Nyɔ̍mi̍a̍a̍ 
nu̍mnda̍ bɛ̍ɛ̍ fo̍ndāa̍ chō le̍ nda̍.” 

32Mi̍ fi̍nyā bu̍ɛ̍īyo̍ ō tūāl Le̍ba̍ŋ kɔ̄ɔ̄lī, ma̍ kūā o̍ chīɛ̄īyo̍. Mɛ̄ɛ̍ nda̍ fūūlu̍u̍, mi̍ Le̍bāŋ 
tu̍sī wōlɔ̄ɔ̄la̍ wa̍ nyɔ̍mi̍a̍a̍ o̍ lākɔ̄ɔ̄ la̍ŋ. Mbo̍ dōū nda̍ bīllo̍ le̍ mā dē. O̍ ko̍ŋ kɔ̍ɔ̍lī, mbo̍ 
pɛ̄ŋgɛ̄lāl nda̍ bīllo̍ le̍ mā hīni̍. Mbo̍ sōlī mɛ̄ŋnda̍ŋ mi̍ fi̍nyāa̍ a̍ wānāā o̍ hi᷅ŋ kɔ̄ɔ̄lī wa̍ 
ā pūlū pēlo᷄ŋ. 

33O̍ ko̍ŋ kɔ̍ɔ̍lī, ma̍ chūū nda̍ nyɛ̄ dīa̍a̍. Kɛ̍ mi̍ fi̍nyā bu̍ɛ̍īyo̍ dīmī āā, “Mɛ̄ɛ̍ mī dɔ̍ɔ̍nu᷄ŋ 
fɛ̍ɛ̍ŋ ko̍na̍ sa̍bu̍ chu̍u̍ ya̍ na̍ŋ ndo̍, mālāŋ ya̍ di̍ā nyɛ̍ dīa̍a̍.” Mi̍ Le̍bāŋ di̍mūl ndu̍ āā, 
“Mɛ̄ɛ̍ dɔ̍ɔ̍nu᷄ŋ ko̍na̍.” 

34O̍ ko̍ŋ kɔ̍ɔ̍lī, mbo̍ dūa̍a̍ŋ ko̍na̍ āā, “Bu̍ɛ̍i̍ E̍bīlāha᷅mndo̍ ya̍ cho̍ ni̍. 

35Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wāna̍ nī ba̍nāa̍ E̍bīlāha᷅m sa̍lā, mbo̍ sūlī ndu̍ ta̍u̍ ta̍u̍. Ō ke̍ 
ndu̍ chɔ̄lūa̍a̍ ta̍u̍, sāa̍, a̍ nāūwa̍, a̍ nyɔ̍mi̍a̍a̍, a̍ sōfɛ̍li̍a̍a̍. O̍ ko̍ŋ kɔ̍ɔ̍lī, mbo̍ kē ndu̍ 
ko̍o̍līi̍yo̍ŋ a̍ ka̍ni̍ŋ hu̍mbo᷄ŋ. Mbo̍ kē ndu̍ bu̍ɛ̍i̍yāā wāŋ pīāāndūa̍a̍ a̍ bu̍ɛ̍i̍yāā wāŋ 
lāāndūa̍a̍. 

36O̍ fūla̍ o̍ ko̍ŋ kɔ̍ɔ̍lī, mi̍ Mɛ̄lɛ̄ka̍ tōsā mi̍ Se̍lūā la̍nɔ̍ɔ̍ wāna̍ nī ba̍nāa̍ ō vīlūl ndu̍ pōo̍. 
Mi̍ chē bɛ̍ɛ̍ Se̍lūā wa̍ ō yūvɛ̍i̍ a̍ bōōndi̍i̍ ke̍ŋ ni̍. Ndu̍yɛ̍, wāna̍ nī ba̍nāa̍ ō ke̍ po̍ ndɔ̄ 
ko̍ŋ nyɛ̄ o̍ nyɛ̄ o̍ nɔ̍ fa̍ū. 

37Mi̍ wāna̍ nī ba̍nāa̍ ō kē ya̍ sēndi̍o̍o̍ māā tē I̍ to̍sā ni̍ŋ pɛ̍ nyɛ᷅ o̍ di̍mu̍l la̍ wo̍. Mbo̍ 
dīmūl la̍ āā, ‘I̍ hɛ̍na̍ŋ nu̍m mā pu̍u̍ la̍nɔ̍ɔ̍ le̍ po̍ nūu̍. Kɛ̍ ndu̍yɛ̍, Ke̍na̍na̍i̍tīi̍ya̍ ā ya̍ I̍ 
cho̍ ha̍ā o̍ lɛ̄ŋndē ndāle̍ŋ ni᷄ŋ nda̍, chu̍ā wānā la̍nɔ̍ chu̍a̍u̍wāā ndāa̍ tɛ̄ɛ̄ŋ le̍ po̍ nūu̍ 
le̍ pa̍. 

38O̍ yu̍ŋgu̍ fi̍nyā nūu̍ lo̍ ŋ̄ kɔ̍ ni̍ mā chu̍a̍ la̍nɔ̍ɔ̍ wānāā nīa̍a̍ tɛ̄ɛ̄ŋ le̍ po̍ nūu̍.’ 

39Mi̍ nyu̍nā wāna̍ nī ba̍nāa̍ a̍a̍, ‘Kɛ̍ tē wānā la̍nɔ̍ ko̍ŋ ō kɛ̄ɛ̍ yɛ̄ le̍ hūnɔ̄ɔ̍?’ 

40Mbo̍ dīmūl la̍ āā, ‘Mɛ̄lɛ̄ka̍ Ya̍a̍wɛ̄ɛ̄ ō ya̍ I̍ cho̍ sāāŋgīāllo̍ lɔ̍ɔ̍ lɔ̍ɔ̍ wo̍ chō ki̍i̍la̍nɔ̍ 
ndɔ̄ɔ̍ yɔ̄ŋ, mbō wa̍ a̍ nūm la̍tu̍lu̍ ndu̍yɛ̍, mbō māla̍ nu̍m mā pu̍u̍ la̍nɔ̍ɔ̍ wānāā nīa̍a̍ 
tɛ̄ɛ̄ŋ, o̍ yu̍ŋgu̍ fi̍nyā nūu̍ chōo̍ le̍ po̍ nūu̍. 

41Tē wānāā nīa̍a̍ ā kɛ̄ɛ̍ yɛ̄ le̍ nu̍m chūā kōŋ kīo̍o̍ pɛ̍, mɛ̄ɛ̍ sēndi̍ ya̍ I̍ ke̍ nu̍m ndo̍ ō 
cho̍ lɛ̍ nu̍m chōo̍ le̍.’ 

42“Mɛ̄ɛ̍ ya̍ I̍ fu̍u̍lu̍u̍ o̍ so̍o̍ŋ ko̍lāa̍, mi̍ pi̍ɛ̍ī Mɛ̄lɛ̄ka̍ a̍a̍, ‘Mɛ̄lɛ̄ka̍ Ya̍a̍wɛ̄ɛ̄, nūm wāna̍ nī 
ba̍nāa̍ E̍bīlāha᷅m cho̍ pīɛ̄īyo̍ wo̍, yāndi̍i̍ ma̍la̍ ya̍ mī dɛ̍nɛ̍la̍ ya̍ I̍ hi᷅ŋ le̍ la̍ŋ nda̍ŋ lā 
bɛ̄ɛ̄ndi̍a̍ŋ. 

43Mi̍ chē ya̍ o̍ so̍o̍ŋ ko̍lāa̍ īkɛ̄i̍ mi̍ wa᷅ chūmndo̍. Chūāāmbɔ̄ lāāndu̍ cho̍ hūnɔ̄ɔ̄ le̍ 
mɛ̄ŋnda̍ŋ kɔ̄ndɔ̄ɔ̍, mī pi̍ɛ̍i̍ ndu̍ mɛ̄ŋnda̍ŋ a̍a̍, “Yāndi̍i̍ ke̍ ya̍ mɛ̄ŋnda̍ŋ o̍ kpɛ̍ɛ̍nɛ̍i̍ 
nu̍mnde̍ ni᷄ŋ mī ko̍l fɔ̍,” 

44mbo̍ dīmi̍ āā, “Ko̍l, tē a̍ ko̍l pɛ̍ I̍ kɔ̍ndū vɛ̄lɛ̄ nyɔ̍mi̍a̍a̍ nu̍mnda̍ ā ko᷄l,” lo̍, ō wa̍ ndu̍ 
nūm Mɛ̄lɛ̄ka̍ Ya̍a̍wɛ̄ɛ̄ hɛ̄li̍ le̍ wāna̍ ni̍ ba̍nāa̍ po̍ ndɔ̄ɔ̍ ni̍.’ 

45Lɔ̍ɔ̍pa̍ ya̍ I̍ chi̍ī pi̍ɛ̍īle̍ŋ o̍ kɔ̄l ni᷄ŋ, mi̍ Lūībɛ̍kā hu᷅ŋ bɛ̍ɛ̍ a̍ kpɛ̍ɛ̍nɛ̍i̍ ndūɛ̄ī ku̍a̍ndāā 
māmɛ̄ŋnde̍ o̍ chōŋgu̍. Mbo̍ tūāl mbo̍ kūāndū mɛ̄ŋnda̍ŋ. Mi̍ di̍mūl ndu̍ a̍a̍, ‘Yāndi̍i̍ 
ke̍ ya̍ I̍ kɔ̍l fɔ̍.’ 

46Pīɛ̄īyo̍ ndu̍ dɔ̍ɔ̍, mbo̍ tūsi᷄ŋ bɛ̍ɛ̍ kpɛ̍ɛ̍nɛ̍i̍ o̍ chōŋgu̍. Mbo̍ dīmūl lā āā, ‘Ko̍l, tē a̍ ko̍l 
pɛ̍, I̍ kɔ̍ndū vɛ̄lɛ̄ nyɔ̍mi̍a̍a̍ nu̍mnda̍ ā ko᷄l.’ 

47O̍ ko̍ŋ kɔ̍ɔ̍lī, mi̍ nyu̍nā ndu̍ a̍a̍, ‘Ō nɛ̄ɛ̍nɛ̍ ve̍lū yɛ̄ nu̍m?’ Mbo̍ dīmī āā, ‘Bɛ̄tīhɔ̍ɔ̄ ve̍lū 
ya̍ ni̍, fāllo̍ Nāhɔ̍ɔ̄ nda̍ Mi̍li̍kāā po̍ ndāa̍.’ O̍ ko̍ŋ kɔ̍ɔ̍lī, mi̍ wo̍ū ndu̍ kēlɛ̄i̍ o̍ mīli̍ŋ, mi̍ 
wo̍ū ndu̍ mu᷅ŋ o̍ lābā. 

48O̍ ko̍ŋ kɔ̍ɔ̍lī, mi̍ ba᷅ŋ wūla̍ŋ mi̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄. Mi̍ me᷅l Mɛ̄lɛ̄ka̍ ba̍li̍ka̍, ō 
wāna̍ nī ba̍nāa̍ E̍bīlāha᷅m pi̍ɛ̍īyo̍, o̍ hi᷅ŋ a̍ ya̍ sa̍kpō nāa̍ Lūībɛ̍ka̍ chu̍a̍ wo̍. Wāna̍ nī 
ba̍nāa̍ chūā wānāā ndūa̍a̍, le̍ mbō wa̍ la̍nɔ̍ɔ̍ le̍ po̍ ndɔ̄ɔ̍. 

49Le̍la̍ŋ, lā yīya̍ŋ a̍ wāna̍ nī ba̍nāa̍ mī lā mūli̍ ndu̍ dīōm ō kɛ̄ndɛ̄. Tē lā chɛ᷄l nyɛ̄ o̍ 
nyu̍na̍ nya̍ wo̍ pɛ̍, lā dīmu̍l la̍. Tē lā chɛ᷄l vɛ̍lɛ̄ le̍, lā dīmi̍, I̍ to̍fa̍ nāa̍ che᷅le̍ŋ.” 

50O̍ ko̍ŋ kɔ̍ɔ̍lī, mi̍ Le̍bāŋ nda̍ Bɛ̄tīhɔ̍ɔ̄ a̍ di̍mī āā, “Mɛ̄lɛ̄ka̍ Ya̍a̍wɛ̄ɛ̄ pi̍la̍ kɛ̍ɛ̍si̍a̍a̍ sūɛ̍i̍ 
he̍ī ni̍, le̍la̍ŋ na̍a̍ ŋ̄ nɔ̍ mɛ̍ɛ̍ di̍mīāā lēni᷄ŋ te̍. 

51A̍ che᷄ŋ Lu̍ībɛ̍kā, chu̍a̍ ndu̍ lā kɔ̍, mbō kɔ̍ wa᷅ la̍nɔ̍ɔ̍ le̍ wānā nu̍m bānāa̍ po̍ ndɔ̄ɔ̍, 
mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍.” 

52Mɛ̄ɛ̍ nda̍ dīmi̍ le̍nde̍, mi̍ bu̍ɛ̍i̍ E̍bīlāha᷅m ndo̍ ō cha᷄ŋ mbo̍ bāŋ wūla̍ŋ mbo̍ pīɛ̄ī 
Mɛ̄lɛ̄ka̍ Ya̍a̍wɛ̄ɛ̄. 

53O̍ ko̍ŋ kɔ̍ɔ̍lī, mbo̍ hūŋ a̍ kēla᷄ŋ ŋ̄ko̍o̍līi̍yo̍ŋ, a̍ yɔ̄lɔ᷄ŋ ŋ̄ko̍o̍līi̍lyo̍ŋ, a̍ nyɛ̄lā chūɛ̄ɛ̄na᷄ŋ 
nda̍ŋ, mbo̍ kē Lūībɛ̍kā. Mbo̍ hūŋ vɛ̄lɛ̄ a̍ nyɛ̄m tɔ̍ɔ̍ŋ yɛ̍ yɔ̍ŋ mbo̍ kē yēmāa̍ Lūībɛ̍ka̍ 
a̍ kāla̍ ndɔ̄. 

54O̍ ko̍ŋ kɔ̍ɔ̍lī, mi̍ fi̍nyā bu̍ɛ̍īyo̍ a̍ pūa̍a̍ o̍ hi᷅ŋ kɔ̄ɔ̄lī wa̍ ā dīā nyɛ̄ dīa̍a̍. Ma̍ lɔ̄l lo̍ŋ 
nyu᷅mmā māŋ. Mɛ̄ɛ̍ pāa̍le̍ŋ lē sɛ̄ īdīi̍yo̍, mbo̍ dīmūl nda̍ āā, “Lā ma᷄l na̍a̍ ni̍ko̍ ŋ̍pe̍lū, 
ŋ̄ mīīŋgū wa᷅na̍ nī ba̍nāa̍ o̍ ībūŋ.” 

55Kɛ̍ mi̍ chūa̍a̍ yēma̍ ndɔ̄ a̍ kālāa̍ ā dīmī āā, “Chūa̍a̍ lo̍ wɔ̍ na̍ŋ le̍ te̍le̍ŋnda̍ ti̍ŋ, tē 
pālɛ̍i̍ hīōū pɛ̍ tɔ̍, ō kūɛ̄.” 

56Kɛ̍ mi̍ fi̍nyā bu̍ɛ̍īyo̍ dīmī āā, “Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ ya̍ mālā o̍ sūɛ̍i̍ he̍ī ni᷄ŋ 
nu̍a̍ā yɛ̍, lā yāndi̍i̍, lā kɛ̍sī lɛ̄ ya̍ kɛ̄sī chēle̍ŋ te̍. Lā tōsa̍ mī I̍ mi̍i̍ŋgu̍ wāna̍ nī ba̍nāa̍ 
o̍ ībūŋ.” 

57Ma̍ dīmī āā, “Mɛ̄ɛ̍ ŋ̄ vēēlū wɔ̍ chūa̍a̍ pi̍la̍, mī ŋ̄ nyūna̍ ndu̍.” 

58Ma̍ vēēlū Lūībɛ̍ka̍, ma̍ nyūnā ndu̍ āā, “A̍ chɛ̍l mā kūɛ̄ nya̍ fi̍nyāa̍ ho̍ō?” Mbo̍ dīmī 
āā, “I̍ chɛ̍l mī ŋ̄ kūɛ̄ na̍a̍ ndu̍.” 

59O̍ ko̍ŋ kɔ̍ɔ̍lī, mi̍ wānāa̍ Lūībɛ̍ka̍a̍ ā yɔ̄ŋgū Lūībɛ̍ka̍ nda̍ chu̍a̍ wa̍ ndu̍ māndāa̍ wo̍, 
le̍ mā kūɛ̄ nda̍ bu̍ɛ̍i̍ E̍bīlāha᷅m ndo̍ a̍ pūa̍a̍ o̍ hi᷅ŋ kɔ̄ɔ̄lī wa̍. 

60O̍ ko̍ŋ, ma̍ dūāū Lūībɛ̍ka̍ sa̍lā āā, “Yēma̍ nāa̍, Mɛ̄lɛ̄ka̍ dɔ̄u̍ nu̍m sa̍lā mā ku̍i̍i̍. 
Chūāā nūmnda̍ ā kūi̍i̍ mā wa̍ wāa̍la̍ŋ a̍ wāa̍la̍ŋ, ī yɔ̄nu̍ŋ le̍nde̍ fɔ̍. Mbɔ̄ wānāa̍ fu̍lā 
ni̍ŋ o̍ pūlālē nūmnde̍ŋ chōo̍ wa̍ ā kūūmbu̍ŋ ya̍a̍mɔ̍ɔ̍wa̍a̍ ndāa̍ chōo̍ fɔ̍!” 

61O̍ ko̍ŋ kɔ̍ɔ̍lī, mi̍ Lūībɛ̍kā a̍ wānāā ndūāā ma̍lāa̍ ā bɛ̄ɛ̄ndīa̍ŋ. Ma̍ hēl o̍ nyɔ̍mi̍a̍a̍ 
chōo̍, ma̍ tūāl bu̍ɛ̍i̍ E̍bīlāha᷅m ndo̍ kɔ̄ɔ̄lī, ma̍ kūā nda̍ nda̍ā. 

62A̍ bōōndi̍i̍ ke̍ŋ, Āa̍se̍ ndu̍ o̍o̍ fa̍ŋa̍ŋ ni᷅ŋ nāa̍ nda̍ wa̍ īchāli̍ Bīāā La̍ha̍i̍ Lo̍ī wā. O̍ 
lɛ̄ŋndē Ke̍nāŋnde̍ŋ mātōū o̍ wa̍ ni᷅ŋ īchāli̍ ni̍. 

63Ō wa̍ a̍ pāa̍le̍ pi᷅lɛ̍ a̍ pāa̍le̍ yɔ̍ŋga᷄ŋ nde̍ŋ, mi̍ Āa̍se̍ ma᷅l mbo̍ dīām nɛ̄īyo̍ o̍ po̍llo̍ 
ni᷄ŋ. Mɛ̄ɛ̍ o̍ chu̍a̍ hɔ̄lla̍ mbo̍ to̍fā, mbo̍ chā nyɔ̍mi̍a̍a̍ hūnɔ̄ɔ̍. 

64Mī Lūībɛ̍kā to̍fa᷄ŋ la̍chi̍, mbo̍ chā Āa̍se̍ hūnɔ̄ɔ̍. Mɛ̄ɛ̍ o̍ che᷅ ndu̍, mbo̍ tūāl o̍ nyɔ̍mi̍ɔ̍ɔ̍ 
chōo̍. 

65Mbo̍ nyūnā fi̍nyā bu̍ɛ̍īyo̍ āā, “Po̍ kūɛ̍ɛ̍nɛ̍ cho̍ yɛ̄ ko̍ŋ hu̍nɔ̄ɔ̍ na̍a̍ dēmūllo̍?” Mi̍ 
fi̍nyā bu̍ɛ̍īyo̍ mūlī āā, “Wāna̍ nī ba̍nāa̍ cho̍ ko̍ŋ hu̍nɔ̄ɔ̍ ni̍.” Mɛ̄ɛ̍ o̍ di̍mu̍l ndu̍ le̍nde̍, 
mbo̍ chūā kōlāa̍ mbo̍ kūūmbu᷄ŋ o̍ hɔ̄l le̍ hɔ̄lla̍ vīōŋɔ̄ɔ̍. 

66O̍ ko̍ŋ kɔ̍ɔ̍lī, mi̍ fi̍nyā bu̍ɛ̍īyo̍ ō dōo̍ŋ Āa̍se̍ ko̍na̍ a̍ mɛ̄ɛ̍ o̍ mɛ̄ɛ̍ o̍ kɔ̍ to̍sā. 

67O̍ ko̍ŋ kɔ̍ɔ̍lī, mi̍ Āa̍se̍ hu᷅ŋ a̍ Lūībɛ̍ka̍ o̍ tɛ̍ndɛ̄i̍ Se̍lūā ka᷅la̍ ndɔ̄ wo̍ ni᷄ŋ. O̍ ko̍ŋ kɔ̍ɔ̍lī, 
mi̍ Lūībɛ̍kā si̍mnu᷄ŋ la̍a̍ ndɔ̄. Ndu̍yɛ̍, mi̍ Āa̍se̍ ka̍a̍lā Lūībɛ̍ka̍ ta̍u̍ ta̍u̍. Kɔ̄l tāmbɛ̍i̍ wa̍ 
Āa̍se̍ le̍ pīɔ̍m kāla̍ ndɔ̄ɔ̍ wo̍, mbo̍ sɔ̄lā ni᷅ŋ kɔ̄l nyɔ̄ɔ̄lāa̍. 

Chɛ̄nɛ̍se̍ē 25 

E̍bīlāha᷅m ve̍lū vɛl̄ɛ ̄chūāūwāā chēle̍ŋ 
(Ko̍lo̍ni̍kō Tāso̍o̍ 1:32-33) 

1Mi̍ E̍bīlāha᷅m chu̍ā la̍nɔ̍ che᷅le̍ŋ, dīōla̍ŋ āā, Kɛ̄tu̍lūā. 

2O̍ ko̍ŋ kɔ̍ɔ̍lī, mi̍ Kɛ̄tu̍lūā vi̍lūl E̍bīlāha᷅m chūāūwa̍. Chūāūwāā kāŋ dīōlā ndāla̍ŋ la̍ 
cho̍ la᷅ŋ ni̍, Si̍mi̍lūāŋ, a̍ Cho̍ki̍sīāŋ, Mɛ̍dāŋ, a̍ Mi̍dīāŋ, a̍ I̍si̍ba̍kī, a̍ Su̍a̍ā. 

3Chōki̍sīāŋ ve̍lū Si̍ɛ̍bā ni̍, a̍ Dɛ̍dāŋ. Dɛ̍dāŋ yɛ̍, pūa̍a̍ ndūa̍a̍ o̍ ve̍lū wa̍ cho̍ ha̍ā ni̍. 
A̍si̍u̍lūīm, a̍ Lɛ̍tu̍sīm, a̍ Lɛ̄yu̍mīm. 

4Mi̍dīāŋ ndu̍ pūa̍a̍ o̍ ve̍lū wa̍ cho̍ ha̍ā ni̍. E̍fā, a̍ E̍fɔ̄, a̍ Ha̍nɔ̍chī, a̍ Ābi̍dā, a̍ Ɛ̍li̍dāā. 
Chūāūwāa̍ fu̍la̍ o̍ pūlāle̍ Kɛ̄tu̍lūāle̍ŋ chōo̍ wa̍ ki̍nɛ̍i̍ a̍ cho̍ ka̍ŋ ni̍. 

5O̍ ko̍ŋ kɔ̍ɔ̍lī, mi̍ E̍bīlāha᷅m ke᷅ Āa̍se̍ po̍ ndɔ̍ nyɛ̄m ndɔ᷄ŋ ki̍ɔ̍ŋ kpo̍u̍. 

6Ndu̍yɛ̍, E̍bīlāha᷅m lo̍ yōōmū, mbo̍ kē pūa̍a̍ o̍ ve̍lū nda̍ lāāndāā ndūāā pɔ̍mbūa̍a̍ 
wa̍ nyɔ̄ɔ̍ŋ ŋ̄ ti᷄ŋ kpɛ̍ kpɛ̍. O̍ ko̍ŋ kɔ̍ɔ̍lī, mbo̍ fāŋā nda̍ Āa̍se̍ po̍ ndɔ̍ chōo̍, mbo̍ yɔ̄ŋgū 
nda̍ o̍ lɛ̄ŋnde̍ŋ bā pāa̍le̍ŋ lē chāŋ ndo̍. Mi̍ nda̍ chāl lo̍ŋ. 

A̍ pīɔm̍ E̍bīlāha᷅m ndo̍ o̍kɔɔ̄̄ 
7-8Mi̍ E̍bīlāha᷅m yu̍wā ku̍dɛ̄ɛ̄, ma̍lāŋ o̍ wu᷅. Ō chīi̍ wɔ̄sīla̍ŋ fa̍ū fa̍ū kɛ̄mɛ̄ a̍ be̍le̍-
ŋɔ̍mmɛ̍ū a̍ lā ŋūɛ̍ɛ̍nu̍ (175). 

9-10Mɛ̄ɛ̍ o̍ vi᷅, mi̍ pūa̍a̍ ndūa̍a̍, Āa̍se̍ nda̍ I̍si̍mɛ̄ɛ̄l a̍ chɔ᷅ ndu̍ o̍ būūlōo̍ Māchīpɛ̍lā nāa̍ 
o̍ chɔ̍ la̍a̍ ndɔ̄ wa̍. Ndu̍ yɔ̍nūŋ ni̍ māā būūlōo̍ o̍ lɛ̄ŋndē o̍ pe̍ndū Hi̍ta̍i̍tīi̍ya̍ o̍ bā le̍ŋ, 
le̍ hūnɔ̄ɔ̍ o̍ Ma̍mi̍lūē lo̍, kūmbū pāa̍le̍ŋ lē chāŋ ndo̍. Ɛ̍fu̍lɔ̄ŋ, po̍ So̍hāā wo̍, lɛ̄ŋndē 
ndɔ̄le̍ŋ le̍ wa̍ yɛ̄ le̍ŋ ni̍. 

11Mɛ̄ɛ̍ E̍bīlāha᷅m vi᷅, mi̍ Mɛ̄lɛ̄ka̍ dūāū po̍ ndɔ̄ɔ̍ Āa̍se̍ sa̍lā. O̍ po̍llo̍ ni᷄ŋ o̍ fo̍ndāŋndo̍ 
dīōla̍ŋ āā Bīāā La̍ha̍i̍ Lūēī, lo̍ŋ Āa̍se̍ wa̍ īchāli̍ ni̍. 

Pūlāle̍ Is̍im̍ɛɛ̄l̄ le̍ŋ 
(Ko̍lo̍ni̍kō Tāso̍o̍ 1:28-31) 

12I̍si̍mɛ̄ɛ̄l, po̍ E̍bīlāha᷅m ve̍lū nda̍ Ha̍kāā, chūā chɛ̄ I̍chi̍pīnɔ̍ wa̍ Se̍lūā o̍ bā wo̍, 
pūlāle̍ ndɔ̄le̍ŋ le̍ cho̍ le᷅ŋ ni̍. 

13Pūa̍a̍ ndu̍ I̍si̍mɛ̄ɛ̄l wa̍ cho̍ ha̍ā o̍ pūlāle̍ŋ ni᷄ŋ ni̍. Po̍ ndɔ̍ tāso̍o̍ wa̍ Nɛ̄ba̍yɔ̍tī ni̍, dīi̍ŋ 
ndɔ̄ɔ̍ wa̍ Kɛ̍dāā ni̍, a̍ A̍di̍bi̍īl, a̍ Mi̍bi̍sām, 

14a̍ Mi̍si̍māā, a̍ Du̍māā, a̍ Ma̍sā, 

15a̍ Ha̍dāā, a̍ Tɛ̍mā, a̍ Chɛ̍tu̍lō, a̍ Na̍fi̍i̍sī, a̍ Kɛ̍dɛ̍māā. 

16Mɛ̄ɛ̍ pūa̍a̍ I̍si̍mɛ̄ɛ̄l ve̍lū wa̍ cho̍ ka̍ŋ ni̍. Pūa̍a̍ ŋ̍wa᷅ŋ tɔ̍ a̍ wānāā ŋīɔ̍ɔ̍ŋnda̍ ha̍ā, mi̍ 
chūāūwāā ndāā ma̍māa̍ ā kūīī ma̍ sīmnu᷄ŋ yu̍ŋgu̍la̍ yɛ̍ yɛ̍la̍ŋ tɔ̍ a̍ lā tīɔ̍ɔ̍ŋ. Ma̍ hōl 
dīōlā fi̍nyāā ndāā ma̍māa̍ o̍ chi̍e̍e̍ŋ nda᷄ŋ a̍ ki̍āmndā ndāla̍ yɛ̍ yɛ̍la̍ŋ. 

17I̍si̍mɛ̄ɛ̄l chi̍i̍ wɔ̄sīla̍ŋ kɛ̄mɛ̄ a̍ be̍le̍-ya̍a̍ a̍ lā ŋɔ᷄mmɛ̍ū (137) mālāŋ o̍ wu᷅. 

18Ha̍vi̍la̍ tɛ̍ɛ̄ŋ a̍ Si̍ɔ̍ɔ̄ wānāa̍ fu̍la̍ o̍ pūlāle̍ I̍si̍mɛ̄ɛ̄le̍ŋ chōo̍ wa̍ ā wa̍ īchāli̍ ni̍, kpēŋgīi̍ 
lɛ̄ŋndē I̍chi̍pīle̍ŋ, le̍ kɔ̄la̍ŋ lɛ̄ŋndē Āsi̍i̍līāāle̍ŋ. Mi̍ nda̍ nda̍ kɔ̍ cha᷅l o̍ fo̍ndāŋ ndā 
te̍ŋge̍le̍ŋ a̍ yu̍ŋgu̍la̍ E̍bīlāha᷅m nda̍ŋ lā tɔ̄la̍ŋ. 

Lūībɛk̍ā ve̍lū Che̍kɔp̍ū a̍ Ii̍s̍ɔ ̄
19Po̍ E̍bīlāha᷅m ndo̍ Āa̍se̍, wānāa̍ fu̍la̍ o̍ pūlālē ndɔ̄le̍ŋ chōo̍ wa̍ a̍ cho̍ ha̍ā ni̍. 

20Āa̍se̍ wa̍ wɔ̄sīla̍ŋ be̍le̍-hi̍ɔ̍ɔ̍lu̍ (40) mbo̍ chūā Lūībɛ̍kā o̍ nɔ̄ɔ̍ ni᷄ŋ, po̍ A̍lu̍e̍mīānɔ̄ɔ̍ 
dīōla̍ŋ āā, Bɛ̄tīhɔ̍ɔ̄, o̍ wa̍ īchāli̍ Mɛ̄sōpōte̍e̍mīāā chi̍e̍e̍ wo̍ chūā ndɔ̄ɔ̍, yēmāa̍ Le̍bāŋ. 

21Lūībɛ̍ka̍ ve̍ wa̍nā vi̍a̍lāā le̍, o̍ ko̍ŋ, mi̍ Āa̍se̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ le̍ mī la̍a̍ ndɔ̄ ndu̍ 
o̍o̍ ve̍lū. Mi̍ Mɛ̄lɛ̄ka̍ Ya̍a̍wɛ̄ɛ̄ mu̍lī pīɛ̄īlē ndɔ̄le̍ŋ. Mi̍ Lūībɛ̍kā chu̍ā yo᷄llo̍. 

22Mɛ̄ɛ̄māā pɛ̄ndūa̍a̍ wa̍ ndu̍ o̍ dēmbē ni̍, mi̍ chɛ̄lɛ̄kpi̍a̍a̍ ha̍ā ā sa̍āŋ sɔ̍ŋgɔ̄ɔ̍ vēllāa̍ 
vēllē ndu̍ o̍ dēmbē. Mi̍ Lūībɛ̍kā di̍mī āā, “Tē ō wa̍ nu̍a̍ā pɛ̍ mɛ̄ɛ̍ ī kīāndū ni̍ŋ ya̍ 
chōo̍ fɔ̍. Nāa̍ nda̍ chō wɔ̄ ya̍ o̍ dēmbē nu̍a̍ā, tē ā hu᷄ŋ vi̍o̍lu᷄ŋ yɛ̍?” O̍ ko̍ŋ, mi̍ Lūībɛ̍kā 
ku̍ā o̍ chīɛ̄ī sōlīāā lāsa̍la̍ Mɛ̄lɛ̄ka̍a̍ ni᷄ŋ le̍ mī Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ chɔ̍m ndu̍ nyɛ̍ 
wa̍ ko̍ŋ ndu̍ yɔ̄nɔ᷄ŋndo̍ wo̍. 

23Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl ndu̍ āā, “Chūāūwāā ŋ̄ chō hūnɔ̄ɔ̍ vīōlɔ̄ɔ̍ 
wa̍, ā chō hūnɔ̄ɔ̄ kūīī vēllāa̍ vēllē mā sīmnu᷄ŋ ka̍a̍la̍ŋ. Ā pīɔ̄ūva᷅ŋ ni̍ŋ ka̍a̍la̍ŋ lā tīɔ̍ɔ̍ŋ, 
mā sīmu̍la᷅ŋ ve̍llāa̍ vēllē, kāa̍le̍ŋ lē pīlɛ̍le̍ŋ le̍ hi̍a̍ū ni̍ŋ kpa̍a̍yā. O̍ cho̍ wānā ba̍nāa̍ 
wo̍, pūlālē ndɔ̄le̍ŋ lē chō wā o̍ pūlāle̍ pɔ̄mbɔ̄ ndɔ̄le̍ŋ o̍ bā bɛ̄ŋgu̍.” 

24O̍ ko̍ŋ kɔ̍ɔ̍lī, mi̍ te̍le̍ŋ Lūībɛ̍ka̍ ndu̍ o̍o̍ nɔ̍ le̍ vīōlɔ̄ɔ̍ wo̍ fūūlūū. Ndu̍yɛ̍, pɛ̄ndūa̍a̍ 
wa̍ ndu̍ o̍ dēmbē ni̍. 

25Po̍ tāso̍o̍ vīōlɔ̄ɔ̍ ndu̍, ō wa̍ ō sīāŋā, a̍ yīīŋnde̍ ndu̍ ī tīūwāā kɔ̄ɔ̍le̍ŋ kpo̍u̍, wānā a̍a̍ 
cha᷅ ko̍ āā, dōma̍ yīŋīī vīsīo̍o̍ a̍ ndu̍ lēkɔ̄ɔ̍ ni̍. O̍ ko̍ŋ, ma̍ kē ndu̍ dīōla̍ŋ āā I̍i̍sɔ̄. 

26Vīōlɔ̄ɔ̄ nda̍ wa̍ pɔ̄mbɔ̄ ndɔ̍ wo̍, mbo̍ sāā bɛ̄ ndɔ̍ tɔ̄ndīī kɔ̄ɔ̄līe̍i̍. Le̍ he̍ī, ma̍ kē ndu̍ 
dīōla̍ŋ āā, Che̍kɔ̍pū. Āa̍se̍ wa̍ wɔ̄sīla̍ŋ be̍le̍-ŋɔ̍mpu᷅m (60) mi̍ Lūībɛ̍ka̍ vi̍a̍lū nda̍. 

Ii̍s̍ɔ ̄pis̍i ̍di ̍ndɔɔ̄ ̍
27Mi̍ pūa̍a̍mbūa̍a̍ ha̍ā ā hīndū, ma̍ sūl lāka̍a̍so̍ŋ. Sūlɔ̄ɔ̍ lāka̍a̍so̍ŋ, mi̍ I̍i̍sɔ̄ ndu̍ 
si̍mnu᷄ŋ do̍o̍sūnɔ̍ bɛ̍ndū. Wāna̍ yōndōo̍ ndu̍ wa̍ ni̍. Kɛ̍ Che̍kɔ̍pū ndu̍ wānā me̍i̍yāa̍ 
o̍ wa̍ ni̍. Ndu̍ ndu̍ ve̍ wa᷅na̍ yōndō le̍. Le̍ te̍le̍ŋ o̍ te̍le̍ŋ chi̍e̍e̍ ko̍ o̍ wa̍ŋnu̍ŋ ni̍. 

28Wāna̍ Āa̍se̍ ndu̍ o̍o̍ hi̍o̍ū kāālā wo̍ wa̍ I̍i̍sɔ̄ ni̍, kāni̍ fo̍ndōle̍, le̍ nyɛ̄ māhīlū I̍īsɔ̄ 
ndu̍ o̍o̍ yo̍ū ndu̍ mbō dīā wo̍. Lūībɛ̍kā yɛ̍, ndu̍ Che̍kɔ̍pū ndu̍ o̍o̍ hi̍o̍ū kāālā. 

29Pāa̍le̍ pi᷅lɛ̍, mɛ̄ɛ̍ I̍īsɔ̄ chɛ̍ŋ yo̍ndōo̍ ni᷄ŋ, mbo̍ kōmāl Che̍kɔ̍pū cho̍ kpɔ̄ndɔ̄mɛ̄i̍yo̍ 
yāu̍wo̍. Ndu̍yɛ̍, yīa̍a̍ŋ mā wa̍ I̍i̍sɔ᷄ nɛ̄īyo̍ ta̍u̍ ta̍u̍. 

30Mbo̍ dīmūl Che̍kɔ̍pū āā, “Che̍kɔ̍pū, ke̍ ya̍ kpɔ̄ndɔ̄mɛ̄i̍ si̍a̍ŋā ko̍ŋ fɔ̍, I̍ di̍ā. I̍ cha̍l le̍ 
dɛ̍nɛ̍ kɔ̍ndɔ̄ɔ̍ a̍ yīa̍a̍ŋ.” Le̍ he̍ī ma̍ kē I̍īsɔ̄ dīōla̍ŋ āā, I̍dɔ̄m. 

31Kɛ̍, mi̍ Che̍kɔ̍pū di̍mūl ndu̍ āā, “Mɛ̄ɛ̍ ŋ̄ sīŋga̍fi̍la̍ mī nūm ke̍ ya̍ di̍ ŋ̄ nɔ̄ o̍ yu̍ŋgu̍ 
nāa̍ chōo̍ māā po̍ tāse̍ wo̍, mī ya̍ ke̍ nu̍m nyɛ̄ dīa̍a̍.” 

32Mi̍ I̍īsɔ̄ di̍mī āā, “I̍ chɛ̍l. Yīa̍a̍ŋ mā cha᷄l le̍ ya̍ dīyɔ̄ɔ̍, ndu̍yɛ̍ tē I̍ vi᷅ pɛ̍, mī yɛ̄ɛ̄ di̍ ko̍ŋ 
ō tōsa̍l lɛ̄ ya̍?” 

33Mi̍ Che̍kɔ̍pū di̍mūl ndu̍ āā, “Mɛ̄ɛ̍ mɛ̍na̍ŋ māā a̍ vi̍i̍nūŋ ni̍ŋ si̍ɔ̍dīi̍ le̍.” O̍ ko̍ŋ, mi̍ 
I̍īsɔ̄ me̍na᷄ŋ. Mbo̍ pīsī di̍ ndu̍ o̍o̍ nɔ̍ māā po̍ tāso̍o̍ o̍ yu̍ŋgu̍ ndāa̍ chōo̍ wo̍ Che̍kɔ̍pū 
o̍ bā. 

34Mi̍ Che̍kɔ̍pū ke᷅ ndu̍ bēe̍dīi̍yo̍ a̍ kpɔ̄ndɔ̄mɛ̄i̍ ko̍ŋ mbo̍ dīā, mbo̍ kōl wu̍lāŋ. Mbo̍ 
cha᷄ŋ mbo̍ kūānu᷄ŋ. Mɛ̄ɛ̍ nu̍a̍ā I̍īsɔ̄ lo̍o̍ku̍ di̍ ndɔ̄ɔ̍ pīsī māā chūā tāse̍ o̍ yu̍ŋgu̍ ndāa̍ 
chōo̍ ni̍, o̍ nyɛ̄ dīāā tāa̍ni̍ŋndo̍ bɛ̄ŋgu̍, ō chūe̍ ndi̍ bɛ̍ɛ̍ māā Īsɔ̄ɔ̍ le̍. 

Chɛ̄nɛ̍se̍ē 26 

Āa̍se̍ ku̍ɛ ̄cha᷄lle̍ Kɛl̍ūāā 
1Mi̍ ī yɔ̄nu᷄ŋ, mi̍ yīmā chēle̍ŋ mā dēl vɛ̄lɛ̄ o̍ lɛ̄ŋnde̍ŋ ni᷄ŋ, ō fāŋa̍ŋ o̍ yīma̍ de̍l a̍ 
bōōndi̍i̍ E̍bīlāha᷅m wa̍ yōōmū ve̍. Mɛ̄ɛ̍ yīa̍a̍ŋ ma᷅ŋ mā de᷄l, mi̍ Āa̍se̍ ku̍ā Kɛ̍lūāā chi̍e̍e̍ 
nāa̍ Māsāa̍ Ābīmɛ̍lɛ̍kī chu̍a̍, o̍ wa̍ māsā bɛ̍ndōo̍ le̍ Fīli̍i̍tīāŋnda̍ wo̍. 

2Kāni̍, yīmā māŋ dēlɔ̄ɔ̍, mī Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ ndu̍. Mbo̍ dīmūl ndu̍ āā, 
“Ku̍ā o̍ lɛ̄ŋndē I̍chi̍pīle̍ŋ ni᷄ŋ te̍. Cha̍l na̍ŋ o̍ lɛ̄ŋnde̍ŋ nde᷅ŋ ni᷄ŋ nāa̍ ya̍ I̍ cho̍ nu̍m 
chɔ̄m nda̍. 

3Wa̍ na̍nu᷄ŋ o̍ lɛ̄ŋnde̍ŋ nde᷅ŋ ni᷄ŋ. I̍ cho̍ wā nu̍m kɔ̄ɔ̄lī, ndu̍yɛ̍ mī dɔ̍ū nu̍m sa̍lā. I̍ cho̍ 
nu̍m lɛ̄ŋnde̍ŋ nde᷅ŋ kpo̍u̍ ke᷅, nya̍ wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍. 
Būŋgɛ̄ī ya̍ I̍ chu̍e̍l E̍bīlāha᷅m fi̍nyā nu᷄m nde̍, I̍ cho̍ ndi̍ pēēlū. 

4I̍ cho̍ tōsā, mī wānāa̍ cho̍ fūlā o̍ pūlālē nūmnde̍ŋ chōo̍ wa̍ ā kūi̍i̍ mā wa̍ māā lōo̍ŋ 
o̍ ha̍la̍a̍ ni᷄ŋ. Ndu̍yɛ̍, pūlālē nūmnde̍ lēŋ ya̍ I̍ ke̍ lɛ̄ŋnde̍ŋ nde᷅ŋ fa̍ū ni̍. Ndu̍yɛ̍ o̍ ko̍ŋ 
kɔ̍ɔ̍lī, o̍ sa̍bū chūāā nūm a̍ ma̍māa̍ ni᷄ŋ ya̍ I̍ du̍a̍ū ni̍ŋ lɛ᷅ŋnde̍ kpo̍u̍ o̍ chi̍e̍ēŋndo̍ 
chōo̍ sa̍lā ni̍. 

5I̍ cho̍ he̍ī tōsā, kāni̍ fo̍ndōle̍, le̍ mɛ̄ɛ̍ E̍bīlāha᷅m tu̍e̍ī ya̍ dīōm mbo̍ tōsā nyɛ̄ ya̍ I̍ 
di̍mu̍l ndu̍ wo̍, o̍ ko̍ŋ kɔ̍ɔ̍lī, mbo̍ chūā sāwāla̍ nīla̍ŋ kpo̍u̍ yɛ̍.” 

6Le̍ he̍ī, mi̍ Āa̍se̍ cha᷅l Kɛ̍lūāā chi̍e̍e̍. 

7O̍ ko̍ŋ kɔ̍ɔ̍lī, mɛ̄ɛ̍ pūa̍a̍ lo̍ŋ a̍ nyu̍na̍ ndu̍ a̍ Lūībɛ̍ka̍ o̍kɔ̄ɔ̄, mbo̍ dīmūl nda̍ āā, “Yēma̍ 
nūu̍ o̍ cho̍ ni̍.” Le̍ mɛ̄ɛ̍ Lūībɛ̍kā ndu̍ o̍o̍ na̍ŋ yɛ̄ ta̍u̍ yɛ̍, mi̍ Āa̍se̍ yɔ᷅ŋ sīōōŋnde̍ māā 
tē ō dīmi̍ pɛ̍ māā la̍a̍ ndɔ̄ ni̍, pūa̍a̍ chi̍e̍e̍ lo̍ŋ a̍ di̍ī ndu̍ le̍ la̍a̍ ndɔ̄. 

8Mi̍ Āa̍se̍ cha᷅l Kɛ̍lūāā chi̍e̍e̍ le̍ te̍le̍ŋ vi̍lɛ̄ī. Pāa̍le̍ pi᷅lɛ̍, Māsāa̍ Ābīmɛ̍lɛ̍kī wa̍ o̍ ndu̍ lo̍ 
chi̍ɛ̍ī ni̍ŋ, mbo̍ wā nūa̍a̍ o̍ dīō pɔ̄mbɔ̄ɔ̍, mbo̍ chā Āa̍se̍ cho̍ Lūībɛ̍ka̍ kɔ̄ɔ̄mīa̍ŋndo̍. 

9O̍ ko̍ŋ kɔ̍ɔ̍lī, mi̍ Ābīmɛ̍lɛ̍kī vi̍ām le̍ Āa̍se̍. Mbo̍ dīmūl ndu̍ āā, “Mɛ̄ɛ̄māā la̍a̍ nu̍m 
Lūībɛ̍kā cho̍ ni̍, ma̍ dīmī māā yēmā nu̍m ni̍. Vɛ᷅ ma̍ tōsā le̍nde̍?” Mi̍ Āa̍se̍ di̍mūl 
ndu̍ āā, “I̍ di̍mi̍ le̍nde̍ fo̍ndōle̍, yɔ̄ŋi̍ nda̍ a̍a̍ di̍i̍ ya̍ le̍ ndu̍.” 

10Mi̍ Ābīmɛ̍lɛ̍kī di̍mūl ndu̍ āā, “Mɛ̄ɛ̍ a̍ to̍sa̍ su̍ɛ̍i̍ kɛ̍ndɛ̄ a̍ na̍a̍ le̍. Tē ndu̍ o̍o̍ lo̍ yɛ̄ o̍ 
ko̍ŋ mī wānā pi᷅lɛ̍ ndu̍ o̍o̍ tɛ᷅m a̍ la̍a̍ nu̍m, mɛ̄ɛ̍ nūm kpe̍e̍kpe̍i̍ wa̍ tōsā ni̍, mī na̍a̍ ŋ̍ 
to̍sa̍ yɔ̄ŋ wɔ̄ɔ̍ŋndo̍.” 

11Sīnāa̍ le̍nde̍, mi̍ Ābīmɛ̍lɛ̍kī si̍lā wāŋnda̍ kpo̍u̍. Mbo̍ dīmūl nda̍ āā, “Wānā o̍ wānā 
lā pi̍la᷄ŋ po̍o̍ ho̍ō nda̍ la̍a̍ ndɔ̄ le̍. Wānā o̍ wāna̍ yɔ̍ŋ ō pīlɛ̍ bɛ̍ɛ̍ nyɛ̍ pɛ̍ a̍ sɔ̍la̍ 
pīɔ̍mndo̍.” 

12Mi̍ Āa̍se̍ to̍sā wa̍li̍ īchīɔ̍ɔ̍ wɔ̄sī kōŋ. Ndu̍yɛ̍ nyɛ̄ o̍ nyɛ̄ o̍ sa̍ŋ o̍ chīɛ̄ī ndūɛ̍i̍ ni᷄ŋ mi̍ 
ŋ̄ nāŋ, mi̍ ŋ̄ kūām lɔ̍pī lɔ̍pī bɛ̄ndū. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍ū ndu̍ sa̍lā ta̍u̍. 

13Mbo̍ sɔ̄lā nyɔ̄ɔ̍ŋ, mbo̍ sūl sūllo̍ pi̍la̍. 

14Mi̍ sāa̍ kūīī ndu̍ o̍ bā, a̍ nāūwa̍ cha᷅po̍o̍li̍. Mi̍ chīɛ̄ī ndɔ̄ɔ̍ pīā a̍ wāŋndā chīe̍e̍ya̍. Le̍ 
he̍ī, mi̍ Fīli̍i̍tīāāle̍ŋ, ā o̍ wa̍ o̍ lɛ̄ŋndē ndāle̍ŋ ni᷄ŋ nda̍ ā sāā ndu̍ pāŋālāa̍. 

15So̍o̍ŋnda̍ māmɛ̄ŋndā bu̍ɛ̍i̍yāa̍ E̍bīlāha᷅m fi̍nyā ndɔ̄ wa̍ nda̍ a̍a̍ to̍ū bōōndi̍i̍ o̍ wa̍ 
īchāli̍ la̍ŋ, mi̍ Fīli̍i̍tīāŋnda̍ ha̍ā ā mīŋgī pūūlōo̍ lēni᷄ŋ, ma̍ bāŋūl la̍ŋ fɛ̍su̍ fɛ̍su̍. 

16O̍ ko̍ŋ kɔ̍ɔ̍lī, mi̍ Ābīmɛ̍lɛ̍kī o̍ di̍mūl Āa̍se̍ āā, “Na̍a̍ nya̍ā ŋ̄ su᷅l na̍ŋ te̍. Ā hīōū na̍a̍ 
kpāāyā, le̍la̍ŋ fa̍ŋa̍ŋ na̍a̍ na̍ŋ.” 

17Āa̍se̍ bɛ̍ɛ̍ mbo̍ fāŋa᷄ŋ lo̍ŋ, mbo̍ kɔ̍ ki̍lā cha᷄lta̍ŋ o̍ lɛ̄ŋndē dɛ̍ŋgbɛ̍le̍ŋ Kɛ̍lūāā, mbō 
chāl lo̍ŋ le̍ te̍le̍ŋ ti̍ŋ. 

18Mi̍ Āa̍se̍ mu̍li᷄ŋ, so̍o̍ŋnda̍ māmɛ̄ŋndā E̍bīlāha᷅m fi̍nyā ndɔ̄ ndu̍ o̍o̍ to̍ū, kɛ̍ mi̍ 
Fīli̍i̍tīāŋnda̍ ā mīŋgī la̍ŋ bāŋūl la̍ŋ, mbo̍ mīŋgī la̍ŋ tōūwɔ̄ɔ̄ wu̍ E̍bīlāha᷅m vi᷅ wo̍. 
Dīōlā E̍bīlāha᷅m ndu̍ o̍o̍ ke̍ so̍o̍ŋnda̍ la̍ŋ nda̍ŋ, mbo̍ mīŋgī la̍ŋ dīōlā lāŋ kē kpɛ̍ kpɛ̍. 

19O̍ ko̍ŋ kɔ̍ɔ̍lī, mi̍ bu̍ɛ̍i̍yāa̍ Āa̍se̍ wa̍ tūāū so̍o̍ŋ māmɛ̄ŋndo̍ nāa̍ nda̍ wa̍ ka̍ŋ o̍ lɛ̄ŋndē 
dɛ̍ŋgbɛ̍le̍ŋ ni᷄ŋ nda̍. Ma̍ kōmāl mɛ̄ŋnda̍ŋ. 

20Kɛ̍ mi̍ wānāā māndāā lāchɔ̄lūa̍a̍ o̍ lɛ̄ŋndē lēŋ ni᷄ŋ a̍ pūū so̍o̍ŋ ko̍ŋ. Ma̍ dīmī māā 
nda̍ nɔ̍ ni̍. Ma̍ sɛ̄ɛ̄ŋgi̍āŋ le̍cho̍o̍ nda̍ wānāā māndāā lāchɔ̄lūa̍a̍ Āa̍se̍ wa̍. Mi̍ Āa̍se̍ ke᷅ 
so̍o̍ŋ ka̍lāa̍ dīōla̍ŋ āā, E̍sɛ̍kī, kāni̍ fu̍u̍le̍, le̍ mɛ̄ɛ̍ nda̍ sɛ̄ɛ̄ŋgi̍āŋ a̍ ndu̍ le̍cho̍o̍ yɛ̍. 

21Mi̍ bu̍ɛ̍i̍yāa̍ Āa̍sīa̍a̍ ā tūāū so̍o̍ŋ che̍le̍ŋ. Ndu̍ bɛ̍ɛ̍, ma̍ sɛ̄ɛ̄ŋgi̍āŋ o̍ ndu̍ cho̍o̍. Le̍ he̍ī, 
mbo̍ kē ko̍ŋ di̍ōla̍ŋ ā, Si̍ti̍nāā. 

22O̍ ko̍ŋ kɔ̍ɔ̍lī, mi̍ Āa̍se̍ fa̍ŋa᷄ŋ mbo̍ kɔ̍ to̍ū so̍o̍ŋ che̍le̍ŋ. Ko̍ŋ ndu̍ ā sɛ̄ɛ̄ŋgi̍āŋ o̍ ndu̍ 
cho̍o̍ le̍. Le̍ he̍ī, mbo̍ kē ndu̍ dīōla̍ŋ āā, Lūɛ̄hōbo̍tī. Mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ 
o̍ ke̍ na̍a̍ ni᷅ŋ fo̍ndāŋndo̍. I̍ chō ni᷅ŋ dɛ̍nɛ̍ kɛ̍ndɛ̄ sɔ̄lā o̍ lɛ̄ŋnde̍ŋ nde᷅ŋ ni᷄ŋ.” 

23Mi̍ Āa̍se̍ ma᷅l lo̍ŋ mbo̍ hēl Bīɛ̄ɛ̄si̍ɛ̍bā. 

24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ ndu̍ Bīɛ̄ɛ̄si̍ɛ̍bā lo̍ŋ nyu᷅mmā māŋ. 
Mbo̍ dīmūl ndu̍ āā, “Ya̍ cho̍ Mɛ̄lɛ̄ka̍ E̍bīlāha᷅m fi̍nyā nūm pi̍ɛ̍ī yo̍ ni̍. Le̍la̍ŋ, yɔ᷅ŋ 
īsīōōŋ te̍. I̍ cho̍ nu̍m kɔ̄ɔ̄lī, ndu̍yɛ̍, I̍ cho̍ nu̍m sa̍lā dɔ̄wɔ̄ɔ̄, mī I̍ to̍sa̍ mī pūlālē 
nūmnde̍ŋ lē kūɛ̄ a̍ kūīīyo̍ ta̍u̍ ta̍u̍. I̍ cho̍ he̍ī tōsā le̍ sa̍bu̍ bu̍ɛ̍ī nūu̍ E̍bīlāha᷅m ndo̍.” 

25O̍ ko̍ŋ, mi̍ Āa̍se̍ ta̍ŋgūl ma̍āŋndo̍ lo̍ŋ le̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mbo̍ sōōlūū ndu̍ 
lo̍ŋ. O̍ ko̍ŋ kɔ̍ɔ̍lī, mbo̍ tūāndū tɛ̍ndīi̍ ndɔ̄ɔ̍, mbo̍ chāl lo̍ŋ. Mi̍ bu̍ɛ̍i̍yāā ndūa̍a̍ a̍ tūāū 
so̍o̍ŋ māmɛ̄ŋndo̍ lo̍ŋ. 

Āa̍se̍ nda̍ Ābīmɛl̍ɛk̍ī ā yīi ̍kpe̍ma̍a̍ 
26O̍ ko̍ŋ kɔ̍ɔ̍lī, mi̍ Māsāa̍ Ābīmɛ̍lɛ̍kī cha̍ŋ Kɛ̍lūāā chi̍e̍e̍ mbo̍ hūŋ nāa̍ Āa̍se̍ chu̍a̍. 
Wāa̍ hūnɔ̄ɔ̍, mbo̍ chūā lāŋgba̍ā ndūāā ka᷅lla̍ ā ŋīɔ̍ɔ̍ŋ, wāna̍ ndɔ̄ si̍lāa̍, A̍hu̍sāā, a̍ 
Fi̍kɔ̄l, o̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ ndo̍. 

27Mɛ̍ɛ̍ nda̍ hi᷄ŋ, mi̍ Āa̍se̍ di̍mūl nda̍ āā, “Lā tu᷄l la̍ lēyɛ̄ mi̍ lā tūāū ya̍ o̍ nya̍ lo̍ chi̍e̍e̍, 
lā vɛ᷅ vɛ̄lɛ̄ hūnɔ̄ɔ̍ nāa̍ ya̍ chu̍a̍?” 

28Ma̍ dīmūl ndu̍ āā, “Ŋ̄ sāālu̍ŋ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m kɔ̄ɔ̄lī. Le̍ sa̍bōo̍ ho̍ō, 
ŋ̄ hɛ̄na̍ŋ na̍a̍ nya̍ā mī kpe̍ma̍a̍ lūɛ̄ī na̍a̍ tɛ̄ɛ̄ŋ, 

29māā a̍ yɔ᷅ŋ ndɛ̍ na̍a̍ nyɛ̄ o̍ nyɛ̄ wɔ̄ɔ̍ŋ te̍. Kāni̍ fu̍u̍le̍, bōōndi̍i̍ ŋ̄ wa̍ na̍a̍ tɛ̄ɛ̄ŋ nde̍, 
nyɛ̄ o̍ nyɛ̄ wɔ̄ɔ̍ŋ ŋ̄ yɔ᷄ŋ nu̍m te̍, ndu̍yɛ̍, mi̍ ŋ̄ tōsāl nu̍m dɛ̍nɛ̍ kɛ̍ndɔ̄ɔ̍. Bōōndi̍i̍ ŋ̄ wa̍ 
mālɔ̄ɔ̍ ve̍ bɛ̍ɛ̍, ŋ̄ yɔ᷄ŋ nu̍m nyɛ̄ o̍ nyɛ̄ chēle̍ŋ te̍, ma̍ hūŋnu᷄ŋ yɛ̍lɛ̍kɛ̍lɛ̍ɛ̍. Wānā o̍ wānā 
si̍nā māā Mɛ̄lɛ̄ka̍ Ya̍a̍wɛ̄ɛ̍ dɔ̍ū nu̍m sa̍lāa̍ ho̍ō ni̍.” 

30O̍ ko̍ŋ kɔ̍ɔ̍lī, mi̍ Āa̍se̍ to̍o̍sīāā nyɛ̄ dīa̍a̍ cha᷅ cha᷅po̍o̍li̍ le̍ nda̍, ma̍ dīā mbo̍ kē nda̍ 
mūɛ̄īya̍ŋ ma̍ kōl. 

31Dīi̍mā ndɔ̄ɔ̍, ma̍ pēnā chɔ̄nɔ᷄ŋ pu̍u̍ŋ. Ma̍ yīī kpe̍ma̍a̍ nda̍ Āa̍se̍ wa̍ā, ma̍ mēna᷄ŋ 
ve̍llāa̍ vēllē. Kpe̍ma̍ ko̍ŋ wa̍ ni̍ māā nda̍ yɔ᷅ŋ ndɛ̍ Āa̍se̍ nyɛ̄ le̍, Āa̍se̍ bɛ̍ɛ̍ ndu̍ yɔ᷅ŋ 
nda̍ nyɛ̄ le̍. Mi̍ Āa̍se̍ chōŋgu᷄ŋ nda̍. Ma̍ pīɔ̄ūvi̍āŋ a̍ kɔ̄ltā nyūlū, ma̍ mīīŋgū. 

32O̍ pāa̍le̍ pi᷅lɛ̍ lē le̍ŋ chōo̍, mi̍ Āa̍se̍ bu̍ɛ̍i̍yāā ndūa̍a̍ ā hu᷄ŋ do̍o̍ŋ ndu̍ ko̍na̍ māā ā tōū 
so̍o̍ŋ māmɛ̄ŋndo̍ ma̍ kōmāl mɛ̄ŋnda̍ŋ. 

33Mɛ̄ɛ̍ nda̍ do̍o̍ŋ ndu̍ ko̍na̍ le̍nde̍, mbo̍ kē so̍o̍ŋ ko̍ŋ dīōla̍ŋ āā, Si̍ɛ̍bā. Pāa̍le̍ hāūle̍ŋ 
bɛ̍ɛ̍ dīōlā lāŋ nda̍ vēēlū chi̍e̍e̍ cho̍ o̍ fo̍ndāŋ ko̍ŋ ndo̍ ni̍, āā, Bīɛ̄ɛ̄si̍ɛ̍bā. 

Ii̍̄sɔ ̄chu̍a̍ lāāndūāā kāa̍la̍ che̍le̍ŋ nda̍ 
34Mɛ̄ɛ̍ I̍īsɔ̄ wa̍ wɔ̄sīla̍ŋ be̍le̍-hi̍ɔ̍ɔ̍lu̍, mbo̍ chūā chūāā lāāndūāā Hi̍ta̍i̍tīi̍ya̍ ā ŋīɔ̍ɔ̍ŋ o̍ 
nɔ̄ɔ̍ ni᷄ŋ. O̍ pīlɔ̍ɔ̄ dīōla̍ŋ āā, Chu̍dīī, Bi̍ɛ̍ɛ̍lūī chūā ndɔ̄ɔ̍, a̍ ho̍ō dīōla̍ŋ āā, Bāsīma̍tī, 
Ɛ̍lɔ̄ŋ chūā ndɔ̄ɔ̍. 

35Mi̍ lāāndūāā ŋīɔ̍ɔ̍ŋnda̍ ha̍ā ā chūū Āa̍se̍ kɔ̄l tāmbɛ̍i̍yo̍ ta̍u̍ nda̍ Lūībe̍kā. 

Chɛ̄nɛ̍se̍ē 27 

Āa̍se̍ dɔu̍̄ Che̍kɔp̍ū sa̍lā 
1Mi̍ ī yɔ̄nu᷄ŋ, mi̍ Āa̍se̍ yu̍wā ni᷅ŋ ta̍u̍. A̍ bōōndi̍i̍ ke̍ŋ, ndu̍ o̍o̍ chi᷅ lɛ̍ le̍. Mbo̍ vēēlū po̍ 
ndɔ̍ tāso̍o̍ I̍īsɔ̄, āā, “Po̍ nūu̍.” Mi̍ I̍īsɔ̄ chɛ᷅l āā, “Ēe̍.” 

2Mbō dīmūl ndu̍ āā, “I̍ yu̍wa̍. I̍ si̍nā pa̍a̍le̍ ya̍ I̍ cho̍ wu̍ le̍. 

3Le̍la̍ŋ, chu̍a̍ wo̍lɔ̄ɔ̄lā nūmnda̍ lēdōōsūla̍ŋ, chīɔ̄ū nūmndo̍ ni̍ a̍ bɔ̄lɔ̄ nu̍m māchīŋɔ̍ɔ̍, 
mā kɔ̍ to̍sāl la̍ dōōsūle̍ŋ. 

4Tē ā hīŋ pɛ̍, a̍ hu̍ŋ yo̍ū ya̍ nyɛ̄ dīa̍a̍ ō yēēlɛ̍i̍, mɛ̄ɛ̍ o̍ hɛ̍na̍ŋ ya̍ yɛ̍. A̍ ya̍u̍ pɛ̍, a̍ chu̍u̍ 
ya̍ I̍ de᷅, I̍ dɔ̍ū nu̍m sa̍lā, lɔ̍ɔ̍pa̍ ya̍ I̍ wu᷅.” 

5Mɛ̄ɛ̄māā bōōndi̍i̍ Āa̍se̍ wa̍ sūɛ̍i̍ nāa̍ I̍īsɔ̄ chu̍a̍ ve̍, Lūībɛ̍ka̍ wa̍ nīla̍ŋ yāŋɔ̄ɔ̍. O̍ ko̍ŋ 
kɔ̍ɔ̍lī, mi̍ I̍īsɔ̄ cha̍ŋ mbo̍ kūā dōōsūle̍ŋ yōndōo̍ ni᷄ŋ. 

6Mɛ̄ɛ̍ I̍īsɔ̄ hi̍o̍ū dɔ̍ɔ̍, mi̍ Lūībɛ̍ka̍ di̍mūl Che̍kɔ̍pū po̍ ndɔ̄ āā, “Che̍kɔ̍pū, I̍ tu̍e̍ī mi̍ 
fi̍nyā nūm wa᷅ I̍īsɔ̄ bɛ̍nu᷄m dīmūllo̍, 

7‘Māā ō kɔ̍ to̍sāl ndu̍ dōōsūle̍ŋ mbō hu᷄ŋ yo̍ū ndu̍ nyɛ̄ dīa̍a̍ ō yēēlɛ̍i̍, mɛ̄ɛ̍ o̍ hɛ̍na̍ŋ 
yɛ̍, mbō dē. Āā tē ō dē pɛ̍, ō dɔ̄ū ndu̍ sa̍lā o̍ Mɛ̄lɛ̄ka̍ Ya̍a̍wɛ̄ɛ̄ lo̍ lɔ̍ɔ̍pa̍ o̍ wu᷅.’ 

8Le̍la̍ŋ, to̍sa̍ mɛ̄ɛ̍ ya̍ I̍ cho̍ nu̍m dīmūl lɛ̍, po̍ nūu̍. 

9Kɔ̍ na̍a̍ ma̍ndāā lāchɔ̄lūa̍a̍ mā kɔ̍ chu̍ū ya̍ chūīŋāā fɔ̍ŋndu̍a̍a̍ ā ŋīɔ̍ɔ̍ŋ. Ā hīŋ a̍ nda̍ 
pɛ̍, I̍ ya̍u̍ nyɛ̄ dīa̍a̍ ō yēēlɛ̍i̍ mɛ̄ɛ̍ o̍ hɛ̍nāŋ fi̍nyā nu᷄m yɛ̍. 

10Tē I̍ chi̍i̍ pɛ̍, a̍ yo̍u̍ fi̍nyā nu᷄m o̍ kɔ̍ di̍ō, ō dɔ̄ū nu̍m sa̍lā lɔ̍ɔ̍pa̍ o̍ wu᷅.” 

11Kɛ̍, mi̍ Che̍kɔ̍pū di̍mūl kāla̍ ndɔ̄ āā, “Kɛ̍ bɛ̄ nūu̍ ndu̍ nɔ̍ yīīŋnde̍ lēkɔ̄ɔ̍ ta̍u̍. Ya̍ yɛ̍ 
kɔ̄ɔ̍le̍ŋ ya̍ kpɔ̍lɔ̄kɔ̍. 

12Tē ō lo̍ yɛ̄ o̍ ko̍ŋ mī kɛ̄kɛ̍ pīīli̍a̍ŋ ya̍ dīāllo̍ŋ? Te̍ ō sīna̍ pɛ̍ māā ya̍ ni̍, ō chō dīmī 
māā I̍ hu̍i̍i̍ ndu̍, o̍ ko̍ŋ, mbō mīī ya̍ mēnā o̍ Mɛ̄lɛ̄ka̍ lo̍.” 

13Mi̍ kāla̍ ndɔ̄ di̍mūl ndu̍ āā, “Ō wa̍ sūɛ̍i̍ sēndi̍ pɛ̍, sēndi̍ kōŋ ō wa̍ ya̍ pi̍la̍ chōo̍. 
Nūm to̍sa̍ su̍e̍e̍ mɛ̄ɛ̍ ya̍ I̍ di̍mu̍l nu̍m yɛ̍, mā chu̍u̍ ya̍ chɔ̄lūāā ŋīɔ̍ɔ̍ŋnda̍.” 

14O̍ ko̍ŋ, mi̍ Che̍kɔ̍pū ku̍ā mbo̍ kɔ̍ hu᷅ŋ a̍ chūīŋāā fɔ̍ŋndu̍a̍a̍ ŋi̍ɔ̍ɔ̍ŋnda̍ nāa̍ kāla̍ ndɔ̄ 
chu̍a̍. Mi̍ kāla̍ ndɔ̄ bɛ̍ɛ̍ndīāā nyɛ̄ dīa̍a̍ ō yēēlɛ̍i̍ mɛ̄ɛ̍ o̍ hɛ̍na̍ŋ fi̍nyā ndɔ̍ yɛ̍. 

15Mi̍ Lūībɛ̍kā mu̍li᷄ŋ mbo̍ chūā nyɛ̄la̍ I̍i̍sɔ̄ la̍ wa̍ chīɛ̄ī ni̍ŋ ndu̍ o̍ bā la̍ŋ, lā kɛ̄ndɛ̄ 
kɛ̍ndɛ̄la̍ŋ, mbo̍ wōū Che̍kɔ̍pū. 

16Mbo̍ chūā yāu̍la̍ chūīŋāā nda̍ dīī ya̍, mbo̍ hōlī ndu̍ o̍ bāla̍ŋ a̍ kɛ̄se̍i̍ nāa̍ o̍ nɔ̍ i̍yi̍i̍ŋ 
te̍ wa̍. 

17Mbo̍ chūā nyɛ̄ dīāā yēēlɛ̍i̍ o̍ ya̍u̍ wo̍, a̍ bēe̍dīi̍ o̍ to̍o̍si̍a̍a̍ wo̍ mbo̍ kē Che̍kɔ̍pū. 

18Mi̍ Che̍kɔ̍pū ku̍ā a̍ ndu̍ nāa̍ fi̍nyā ndɔ̄ chu̍a̍. Mbo̍ vēēlū āā, “Kɛ̄kɛ̍, kɛ̄kɛ̍.” Mi̍ fāllo̍ 
chɛ̄l āā, “Ēe̍.” Mbo̍ nyūnā āā, “Nūm nɛ̄ɛ̍nɛ̍?” 

19Mi̍ Che̍kɔ̍pū di̍mī āā, “Ya̍ ni̍ kɛ̄kɛ̍, po̍ nu̍m tāso̍o̍ I̍īsɔ̄ ni̍. I̍ to̍sa̍ nyɛ̄ ŋ̄ dīmi̍ wo̍. 
Chɔ̍ŋ ni̍ko̍ mā dē nyɛ̄ māhīlū ya̍ I̍ ya̍u̍ wo̍, mā dɔ̄ū ya̍ sa̍lā.” 

20Kɛ̍ mi̍ Āa̍se̍ di̍mī āā, “A̍ ke̍le̍ŋa̍ bɔ̄ɔ̍, vɛ̄ɛ̍nɛ̍ ŋ̄ lōōku̍ yɛ̄ vīsīo̍o̍ sāālɔ᷄ŋ nu̍a̍ā chɔ̍ chɔ̍?” 
Mi̍ Che̍kɔ̍pū di̍mī āā, “Mɛ̄lɛ̄ka̍ Ya̍a̍wɛ̄ɛ̄ ō ŋ̄ chō pīɛ̄īyo̍ wo̍, ndu̍ kpo̍so̍ŋ yo̍o̍la̍ ya̍ 
nu̍a̍ā ni̍.” 

21Mi̍ Āa̍se̍ di̍mī āā, “Sɔ̍ɔ̍ŋgu̍u̍ wɔ̍ na̍ŋ I̍ pi̍lāŋ nu̍m, tē I̍īsɔ̄ po̍ nī ŋ̄ chō lēkɛ̍ndɛ̍ī ni̍.” 

22Mi̍ Che̍kɔ̍pū sɔ̍ɔ̍ŋgūū fi̍nyā ndɔ̍ īkɛ̄i̍. Mi̍ Āa̍se̍ pi̍i̍līa̍ŋ ndu̍, mbo̍ dīmī āā, “Dīōmndo̍ 
ndu̍, dīo̍m Che̍kɔ̍pū wo̍, kɛ̍ bāla̍ŋ nda̍ŋ, bāla̍ I̍i̍sɔ̄la̍ŋ.” 

23Ō sīna̍ māā Che̍kɔ̍pū le̍, kāni̍ fo̍ndōle̍, mɛ̄ɛ̍ yīīŋnde̍ wa̍ I̍īsɔ̄ yɛ̍ ko̍ni̍ yīīŋnde̍ wa̍ 
ndu̍ ni̍. O̍ ko̍ŋ kɔ̍ɔ̍lī, mbo̍ dūāū ndu̍ sa̍lā. 

24Mbo̍ nyūnā ndu̍ āā, “I̍īsɔ̄ po̍ nī, nūm kpe̍e̍kpe̍i̍ ni̍?” Mbo̍ chɛ̄l āā, “E̍ī, ya̍ I̍īsɔ̄ ni̍.” 

25Mbo̍ dīmūl ndu̍ āā, “Mɛ̄ɛ̍ chu̍u̍ ya̍ nyɛ̄ dīa̍a̍ mī de᷅, mī dɔ̍ū nu̍m sa̍lā.” Mbo̍ chūū 
ndu̍, mbo̍ dīā. Mbo̍ chūū vɛ̄lɛ̄ ndu̍ mūɛ̄īya̍ŋ mbo̍ kōl. 

26O̍ ko̍ŋ kɔ̍ɔ̍lī, mi̍ Āa̍se̍ fi̍nyā ndɔ̄ di̍mūl ndu̍ āā, “Sɔ̍ɔ̍ŋgu̍u̍ na̍ŋ mā kɔ̍ma̍ŋ ya̍ mā 
sɔ̍sa̍ ya̍ kūu̍wo̍ po̍ nūu̍.” 

27O̍ ko̍ŋ, mi̍ Che̍kɔ̍pū sɔ̍ɔ̍ŋgūū ndu̍ īkɛ̄i̍, mbo̍ kɔ̄ma᷄ŋ ndu̍, mbo̍ sɔ̄sā ndu̍ kūu̍wo̍. 
Mi̍ Āa̍se̍ tu̍ɛ̍ī nyɛ̄la̍ wa̍ ndu̍ lēkɔ̄ɔ̍ la̍ŋ chūŋ. O̍ ko̍ŋ, mbo̍ dūāū ndu̍ sa̍lā. Mbo̍ dīmī 
āā, “Ɛ̄ɛ̄ hɛ̍ɛ̄, po̍ nūu̍ chūŋ ndɔ̄ɔ̍ cho̍ ho̍ō ni̍. Yōndō Mɛ̄lɛ̄ka̍ dɔ̄ū sa̍lā wo̍ chūŋ kɛ̄ndɛ̄ 
ko᷄ŋ cho̍ ho̍ō ni̍. 

28Mbɔ̄ māā Mɛ̄lɛ̄ka̍ ō yɔ̄ŋgu̍ pi̍ɔ̍ɔ̍ o̍ lɛ̄ŋnde̍ŋ chōo̍ mbō pɔ̄ɔ̄li̍a̍a̍ lɛ̄ŋnde̍ŋ mī tɔ̄lɔ̄ɔ̄la̍ŋ 
lā na᷄ŋ mī nyɛ̄ dīa̍a̍ ō kūi̍i̍ a̍ mūɛ̄īya̍ŋ fɔ̍. 

29Mbɔ̄ wāŋnda̍ ā wa̍ nu̍m o̍ bā bɛ̄ŋgu̍ mā tōsa̍ wa̍llo̍ le̍ nūm fɔ̍. Mbɔ̄ kāa̍la̍ fa̍ŋgā ā 
tūndu̍ŋ nu̍m o̍ lābɛ̄ŋgu̍ ni̍ŋ fɔ̍. Nu̍a̍ā ŋ̄ wā pɔ̍mbūāā nūmnda̍ chīla̍ŋ fɔ̍. Mbɔ̄ pūa̍a̍ 
kālā nu̍mnda̍ ā tūndu̍ŋ nu̍m o̍ lābɛ̄ŋgu̍ ni̍ŋ fɔ̍. Wānā o̍ wāna̍ mɛ̍na̍ nu̍m pɛ̍, wānā 
ko̍ŋ sēndi̍o̍o̍ chō ndu̍ chōo̍. Kɛ̍ wāna̍ pi̍ɛ̍i̍ pɛ̍ māā Mɛ̄lɛ̄ka̍ dɔ̄u̍ nu̍m sa̍lā, wānā ko̍ŋ 
Mɛ̄lɛ̄ka̍ dɔ̄u̍ ndu̍ sa̍lā fɔ̍.” 

Ii̍̄sɔ ̄nyɔɔ̍l̍u̍ māā ā dɔu̍̄ ndu̍ sa̍lā 
30Dīmīo̍o̍ nu̍a̍ā mi̍ Āa̍se̍ chīī Che̍kɔ̍pū sa̍lā dɔ̄wɔ̄ɔ̄, mi̍ Che̍kɔ̍pū fu̍lā. O̍ vīu̍ bɛ̍ɛ̍ kpɛ̍ɛ̍ 
le̍, mi̍ I̍īsɔ̄ bɛ̍ndɔ̄ cha̍ŋ dōōsūle̍ŋ mbo̍ hūŋ. 

31Ndu̍ bɛ̍ɛ̍ mbo̍ yāū nyɛ̄ dīa̍a̍ ō yēēlɛ̍i̍, mbo̍ chūū fi̍nyā ndɔ̍. Mbo̍ dīmūl fi̍nyā ndɔ̍ 
āā, “Kɛ̄kɛ̍, chɔ̍ŋ mā dē nyɛ̄ māhīlū ya̍ I̍ bɛ̍ɛ̍ndi̍a̍l nu̍m ndo̍, mā dɔ̄ū ya̍ ni̍ko̍ sa̍lā.” 

32Mi̍ Āa̍se̍ fi̍nyā ndɔ̄ nyu̍nā ndu̍ āā, “Nūm nɛ̄ɛ̍nɛ̍?” Mbo̍ dīmī āā, “Ya̍ ni̍. Po̍ nu̍m 
tāso̍o̍ I̍īsɔ̄ ni̍.” 

33Tūēīyɔ̄ɔ̄ kōŋ le̍nde̍, mi̍ Āa̍se̍ nyi̍i̍yā kpa᷅kpā bɛ̄ndū. Mbo̍ dīmī āā, “Mɛ̄ɛ̍ ō nɛ̄ɛ̍nɛ̍ 
to̍sa̍ yɛ̄ ni᷅ŋ hāū dōōsūle̍ŋ, mbo̍ chūū ya̍ mi̍ di̍ā, mi̍ du̍a̍ū ndu̍ sa̍lā ma̍lāŋ ŋ̄ hūŋ 
hūnɔ̄ɔ̍ ho̍ō? I̍ chi̍i̍ ni᷅ŋ wānā ko̍ŋ sa̍lā dɔ̄wɔ̄ɔ̄. Sa̍lā kōŋ ō fe̍ŋāŋ lɛ̍ ndu̍ chōo̍ le̍.” 

34Mɛ̄ɛ̍ I̍īsɔ̄ tu̍e̍ī nyɛ̄ fi̍nyā ndɔ̄ so̍ō wo̍, mbo̍ māl yi̍o̍o̍ kpe̍le̍ŋ a̍ kɔ̄l tāmbɛ̍i̍ wa̍ ndu̍ 
wo̍. Mbo̍ dīmūl fi̍nyā ndɔ̍ āā, “Kɛ̄kɛ̍ nūu̍, yāndi̍i̍, ya̍ bɛ̍ɛ̍ dɔ̍u̍ ya̍ sa̍lā fɔ̍.” 

35Kɛ̍ mi̍ fāllo̍ dīmī āā, “Pɔ̄mbɔ̄ nūm hi᷅ŋ mbo̍ tōsāl la̍ ka̍fāla̍ŋ, mi̍ du̍a̍ū ndu̍ sa̍lā ya̍ 
i̍i̍ nɔ̍ mī dɔ̍ū nu̍m ndo̍.” 

36Mi̍ I̍īsɔ̄ di̍mī āā, “Ā ke̍ fo̍ndō ndu̍ dīōla̍ŋ āā Che̍kɔ̍pū le̍. Mɛ̄ɛ̍ dīi̍ŋ ndɔ̄ɔ̍ o̍ to̍sa̍l la̍ 
ni᷅ŋ ho̍ō ka̍fāla̍ŋ ni̍. Di̍ ya̍ I̍ nɔ̍ māā po̍ tāso̍o̍ o̍ yu̍ŋgu̍ nāa̍ chōo̍ wo̍ ndu̍ fɛ̍ɛ̍ŋ o̍ bi̍ī 
ya̍ o̍ bā. Ō bīī vɛ̄lɛ̄ sa̍lā nūu̍.” Mi̍ I̍īsɔ̄ di̍mī āā, “Kɛ̄kɛ̍, a̍ nɔ̍ lɛ̍ sa̍lā o̍ sālā le̍ ya̍ le̍?” 
Dīmīo̍o̍ cho̍ ko̍ŋ ni̍ māā fi̍nyɛ̄ nɔ̍ kāŋgālāa̍. 

37Mi̍ Āa̍se̍ di̍mī āā, “I̍ chi̍i̍ ni᷅ŋ ndu̍ hāndɔ̄ɔ̄ nu̍m bōlle̍ŋ. Pɔ̄mbūāā ndūa̍a̍ bɛ̍ɛ̍ kpo̍u̍ 
ndu̍ o̍ bā bɛ̄ŋgu̍ nda̍ chō wā ni̍. I̍ chi̍i̍ ndu̍ sa̍lā dɔ̄wɔ̄ɔ̄ le̍ mbo̍ sɔ̄la̍ nyɛ̄ dīa̍a̍ a̍ 
mūɛ̄īya̍ŋ ta̍u̍. Yɛ̄ɛ̍nɛ̍ ŋ̄ yēēma̍ yɛ̄ ni᷅ŋ mī to̍sa̍l nu̍m, po̍ nūu̍?” 

38Mi̍ I̍īsɔ̄ di̍mūl fi̍nyā ndɔ̍ āā, “A̍ nɔ̍ lɛ̍ sa̍lā o̍ sa̍lā chēle̍ŋ te̍? Kɛ̄kɛ̍, ya̍ bɛ̍ɛ̍ yāndi̍i̍ 
dɔ̍u̍ ya̍ sa̍lā fɔ̍.” Mi̍ I̍īsɔ̄ cha᷅ŋ cha᷄ŋndo̍ pi̍la̍. 

39O̍ ko̍ŋ kɔ̍ɔ̍lī, mi̍ Āa̍se̍ fi̍nyā ndɔ̄ di̍mūl ndu̍ āā, “Fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā 
nāŋ nda̍ŋ lā chō wā lēvīl a̍ nūm. Ā chō lākɔ̄ la̍nda̍ŋ a̍ fo̍ndāŋ pīɔ̍ɔ̍ sīā wo̍. 

40O̍ mūɛ̄ī nūm īfāŋnde̍ ni᷄ŋ nyɛ̄ nūm di̍a̍a̍ chō ni᷅ŋ wā fūlāa̍ ni̍. Ndu̍yɛ̍, ā chō wā 
pɔ̄mbɔ̄ nu̍m o̍ bā bɛ̄ŋgu̍. Kɛ̍, tē a̍ hu̍ŋ fa̍fālā pɛ̍, ā chō hūnɔ̄ɔ̄ fūlā ō wōlɔ̄ɔ̄lā lūsu̍lɛ̍i̍la̍ 
la̍ŋ bɛ̄ŋgu̍.” 

41O̍ ko̍ŋ kɔ̍ɔ̍lī, mi̍ I̍īsɔ̄ chu̍ā nɛ̄īyɔ᷄ŋndo̍ le̍ Che̍kɔ̍pū le̍ sa̍lā fi̍nyā ndɔ̄ dɔ̍ū Che̍kɔ̍pū 
wo̍. Mbo̍ dīmī āā, “Che̍kɔ̍pū wo̍ ho̍ō, mɛ̄ɛ̍ mī di̍ī ndu̍. Kɛ̍ fāllo̍ chō fɛ̍lɛ̍ŋ wu̍ mī 
dɛ̍nɛ̍la̍ ndɔ̄la̍ŋ lā chūū tōōsīāā.” 

42Kɛ̍ mi̍ ī yɔ̄nu᷄ŋ, ma̍ kɔ̍ di̍mūl Lūībɛ̍ka̍ nyɛ̄ I̍īsɔ̄ kɛ̍ɛ̍si̍a̍a̍ wo̍. Mɛ̄ɛ̍ nda̍ dīmu̍l ndu̍, 
mbo̍ vīām le̍ Che̍kɔ̍pū. Mbo̍ dīmūl ndu̍ āā, “I̍īsɔ̄ bɛ̍nūm kɛ̍ɛ̍si̍a̍a̍ le̍ nu̍m dīyɔ̄ɔ̍, le̍ 
nyɛ̄ ŋ̄ tōsa̍l ndu̍ wo̍. 

43Le̍la̍ŋ to̍sa̍ mɛ̄ɛ̍ ya̍ cho̍ nu̍m dīmūl lɛ̍. Chɔ̍ŋ mā kūɛ̄nu᷄ŋ Ha̍lūāŋ nāa̍ yēma̍ nūu̍ 
Le̍bāŋ chu̍a̍. 

44Tē ā kūɛ̄ pɛ̍, wa̍ŋnu̍ŋ ndo̍ŋ le̍ te̍le̍ŋ ti̍ŋ, mbō lo̍ o̍ ko̍ŋ mī bɛ̄ nūm pɔ̍lu̍l kɔ̄l. 

45Tē ō pɔ̄lu̍l kɔ̄l pɛ̍, mbō pu̍ɛ̍ɛ̍ŋ a̍ sūɛ̍i̍ ŋ̄ tōsa̍l ndu̍ ve̍, I̍ yɔ̍ŋ le̍ nūm ā hīŋ. Kɛ̍, ō 
bɛ̍ndā mī I̍ fu̍la̍ nya̍ nya̍ ŋi̍ɔ̍ɔ̍ŋ vēllāa̍ vēllē pāa̍le̍ pi᷅lɛ̍ le̍ŋ kpe̍ le̍.” 

Āa̍se̍ yɔŋ̍ Che̍kɔp̍ū nāa̍ Le̍bāŋ chu̍a̍ 
46O̍ ko̍ŋ kɔ̍ɔ̍lī, mi̍ Lūībɛ̍kā di̍mūl Āa̍se̍ āā, “Wāŋ lāāndūāā Hi̍ta̍i̍tīi̍ya̍a̍ I̍īsɔ̄ chu̍a̍ ha̍ā 
wa̍, ā tōsa̍ mi̍ ta̍mbū kɔ̄l ta̍u̍ ta̍u̍. Ō bɛ̍ndā mī Che̍kɔ̍pū bɛ̍ɛ̍ ndu̍ chu̍a̍ lɛ̄ Hi̍ta̍i̍tīi̍ya̍ 
ha̍ā o̍ nɔ̄ɔ̍ ni᷄ŋ te̍. Ō nāŋ bɛ̍ɛ̍ mī I̍ vi᷅, mbo̍ hīāū a̍ ke̍ŋ yɔ̍nɔ᷄ŋndo̍.” 

Chɛ̄nɛ̍se̍ē 28 

1O̍ ko̍ŋ kɔ̍ɔ̍lī, mi̍ Āa̍se̍ ve̍e̍lū Che̍kɔ̍pū. Mɛ̄ɛ̍ o̍ hi᷅ŋ, mbo̍ yīl ndu̍ āā, “Mɛ̄lɛ̄ka̍ wa̍ nu̍m 
kɔ̄ɔ̄lī.” Mbo̍ sīlā ndu̍ āā, “Che̍kɔ̍pū, chūāā lāāndūa̍a̍ Ke̍nāŋ na̍ŋ ki̍nɛ̍i̍, ō pīlɛ̍ bɛ̍ɛ̍ 
chu̍ā o̍ nɔ̄ ni̍ŋ te̍ pa̍. 

2Le̍la̍ŋ, chɔ̍ŋ mā kūɛ̄ Mɛ̄sōpōte̍e̍mīāā o̍ fi̍nyā nūm ma̍mā lo̍, ndu̍ yɔ̍nūŋ māā 
Bɛ̄tīhɔ̍ɔ̄ ni̍. A̍ kūɛ̄ pɛ̍, a̍ chu̍a̍ chūāūwāa̍ Le̍bāŋ bɔ̍m nūm nda̍ ō pīlɛ̍ o̍ nɔ̄ɔ̍ ni᷄ŋ.” 

3Mi̍ Āa̍se̍ du̍a̍ū ndu̍ sa̍lā āā, “Mbɔ̄ māā Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō dɔ̄u̍ nu̍m 
sa̍lā mā vēlū ŋ̄chūāū mā kūi̍i̍ mā sīmnu᷄ŋ ka̍a̍la̍ fa̍ŋgā fɔ̍. 

4Mɛ̄lɛ̄ka̍ dɔ̄u̍ nu̍m sa̍lā nya̍ pūlālē nūmnde̍ŋ mɛ̄ɛ̍ o̍ dɔ̍ū E̍bīlāha᷅m sa̍lā yɛ̍, mī 
lɛ̄ŋndē nya̍ chō le᷅ŋ ni᷄ŋ la̍mi̍a̍l te̍ŋ, lē Mɛ̄lɛ̄ka̍ ke̍ sīndɛ̄ E̍bīlāha᷅m nde̍ŋ, mī lē wa̍ 
nyɛ̄ nyā fɔ̍.” 

5Ō ko̍ŋ, mi̍ Āa̍se̍ yɔ̄ŋ Che̍kɔ̍pū lɛ̄ŋndē Mɛ̄sōpōte̍e̍mīāā le̍ŋ. Mi̍ Che̍kɔ̍pū cha̍ŋ kɔ᷅la̍ŋ 
Mɛ̄sōpōte̍e̍mīāā nāa̍ Le̍bāŋ bɔ̍m ndɔ̄ chu̍a̍. Le̍bāŋ yɛ̍, fi̍nyā ndɔ̍ wa̍ Bɛ̄tīhɔ̍ɔ̄ ni̍, 
A̍lūāme̍ēnɔ̄ɔ̍. Lūībɛ̍ka̍ o̍ ve̍lū Che̍kɔ̍pū nda̍ I̍īsɔ̄ wo̍, yēma̍ ndɔ̍ wa̍ Le̍bāŋ ni̍. 

Ii̍̄sɔ ̄chu̍a̍ la̍nɔ ̍che᷅le̍ŋ 
6O̍ ko̍ŋ kɔ̍ɔ̍lī, mi̍ I̍īsɔ̄ sa̍a̍lu᷄ŋ māā Āa̍se̍ dɔ̍ū Che̍kɔ̍pū sa̍lā mbo̍ fāŋā ndu̍ lo̍ŋ mbo̍ 
yɔ̄ŋ ndu̍ Mɛ̄sōpōte̍e̍mīāā le̍ mbō kɔ̍ chu̍ā la̍nɔ̍ɔ̍ lo̍ŋ. Mbo̍ sāālu᷄ŋ māā sa̍lā Āa̍se̍ wa̍ 
Che̍kɔ̍pū dɔ̄wɔ̄ɔ̍ wo̍, mbo̍ sīlā ndu̍ āā, “Chu̍ā la̍nɔ̍ wa̍ā Ke̍nāŋ na̍ŋ te̍.” 

7Mi̍ I̍īsɔ̄ sa̍a̍lu᷄ŋ māā Che̍kɔ̍pū, sīlā o̍ sīlā fi̍nyā ndɔ̄ nda̍ kāla̍ ndɔ̄ a̍ si̍la̍ ndu̍, māā ō 
chu̍a̍ sīlālā lāŋ, mbo̍ kūā Mɛ̄sōpōte̍e̍mīāā. 

8O̍ ko̍ŋ, mi̍ I̍īsɔ̄ sa̍a̍lu᷄ŋ māā fi̍nyā ndɔ̄ ni̍ŋ kɔ̍l mī ndu̍ o̍o̍ chu̍a̍ lāāndūāā Ke̍nāŋ nda̍ 
le̍. 

9Kɛ̍ o̍ ko̍ŋ ni̍ŋ fa̍ū, lāāndūāā tāsi̍a̍a̍ ā lo̍ ndu̍ o̍ bā, mbo̍ kūā vɛ̄lɛ̄ nāa̍ I̍si̍mɛ̄ɛ̄l chu̍a̍, 
ndu̍ yɔ̍nūŋ māā po̍ E̍bīlāha᷅m ndo̍ ni̍. Mbo̍ kɔ̍ ka̍a̍lā chūā ndɔ̄ɔ̍, dīōla̍ŋ āā, Māhāla̍tī, 
yēmāa̍ Nɛ̄ba̍yɔ̍tī. 

Lɔm̄ā Che̍kɔp̍ū sɔl̍ Bɛt̍ɛɛ̄l̄ wa̍ŋ 
10O̍ ko̍ŋ kɔ̍ɔ̍lī, mi̍ Che̍kɔ̍pū cha̍ŋ Bīɛ̄ɛ̄si̍ɛ̍bā, mbo̍ bīī kɔ̄la̍ŋ kūmbū Ha̍lūāŋ ndo̍. 

11Mbo̍ lō kɔ̄la̍ŋ ha̍a̍a̍, mbo̍ fūūlūū o̍ fo̍ndāŋ pūm, ndu̍yɛ̍ pāa̍le̍ŋ le̍e̍ de̍l ni᷅ŋ. Mbo̍ 
kɛ̄ɛ̄sīāā le̍ lūa̍a̍ŋ o̍ fo̍ndāŋ kōŋ nyūmmā māŋ. Mbo̍ chūā pōūwo̍, mbo̍ hāndū bōlle̍ŋ 
lēchōo̍, mbo̍ hīnī lūa̍a̍ŋ. 

12Nyūmmā māŋ, mbo̍ sɔ̄l lūa̍a̍ŋ. O̍ lɔ̄mā ndɔ̄ma̍ sɔ̍la᷄ŋ ni᷄ŋ, mbo̍ chā kpēŋgba̍ kāā 
bɛ̄ndōo̍, chɔ̄nɔ᷄ŋndo̍ lɛ̄ŋ mbo̍ fūūlūū o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍ di̍. Mbo̍ chā 
ki̍i̍la̍a̍ Mɛ̄lɛ̄ka̍a̍, ā wa̍ tōlɔ̄ɔ̍ o̍ kpēŋgba̍ kāa̍ ho̍ō, mā hēl, mā tūāl. 

13O̍ ko̍ŋ kɔ̍ɔ̍lī, mbo̍ chā Mɛ̄lɛ̄ka̍ Ya̍a̍wɛ̄ɛ̄ īsīsi̍ ndu̍ chōo̍. Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ 
mbo̍ dīmūl Che̍kɔ̍pū āā, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ō E̍bīlāha᷅m fi̍nyā nūm ma̍mā a̍ 
Āa̍se̍ fi̍nyā nūm a̍ pi̍ɛ̍ī yo̍ ni̍. Lɛ̄ŋndē ŋ̄ hīni̍ le̍ŋ cho̍o̍ le̍ŋ, le̍ŋ ya̍ I̍ cho̍ nu̍m kē ni̍, 
nya̍ wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍. 

14Pūlālē nūmnde̍ŋ lē chō kūīī mā wa̍ fāŋgā māā chu̍ndo̍o̍ lɛ̄ŋ. Ā chō kūīī mā tīu̍ 
bā o̍ bā fe̍e̍. Nūm ni̍, pūlālē nūmnde̍ŋ ni̍, o̍ sābū nyāa̍ ni᷄ŋ ya̍ I̍ cho̍ wāŋnda̍ kpo̍u̍ o̍ 
chi̍e̍ēŋndo̍ chōo̍ sa̍lā dɔ̄wɔ̄ɔ̄ ni̍.” 

15Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Che̍kɔ̍pū chu̍a̍ āā, “I̍ cho̍ nu̍m kɔ̍ɔ̍lī. Bā o̍ bā ŋ̄ kɔ̍ 
I̍ cho̍ wā nu̍m māndāa̍. I̍ cho̍ nu̍m mīŋgī o̍ lɛ̄ŋnde̍ŋ nde᷅ŋ ni᷄ŋ pi̍la̍. I̍ cho̍ wā lātūlu̍ 
a̍ nūm, I̍ me᷅l nu̍m te̍, ha̍a̍a̍ mbō lo̍ o̍ ko̍ŋ mī to̍sa̍ nyɛ̄ ya̍ I̍ chu̍e̍l nu̍m būŋgɛ̄i̍ yo̍.” 

16O̍ ko̍ŋ kɔ̍ɔ̍lī, mi̍ Che̍kɔ̍pū ti̍a̍ndū. Mɛ̄ɛ̍ o̍ te̍ndū, mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ o̍ fo̍ndāŋndo̍ ho̍ō, I̍ si̍na̍ yɛ̍ bɛ̍ɛ̍ pɛ̍ŋgu̍ nu̍a̍ā le̍.” 

17Mi̍ sīōōŋnde̍ bīī ndu̍. Mbo̍ dīmī āā, “Fo̍ndāa̍ ho̍ō chō fo̍ndāŋ kɔ̄ndɔ̄fi̍li̍ bɛ̍ndū. 
Chīɛ̍i̍ Mɛ̄lɛ̄ka̍a̍ kpe̍e̍kpe̍i̍ cho̍ fo̍ndāa̍ ho̍ō ni̍. Na̍nu᷄ŋ dīō kpākīo̍o̍ chō le̍ lūɛ̍i̍yɔ̄ɔ̍ o̍ 
fo̍nda᷄ŋ Mɛ̄lɛ̄ka̍a̍ ni̍.” 

18Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍ pu̍u̍ŋ, mi̍ Che̍kɔ̍pū cha̍ŋ mbo̍ chūā pōū ndu̍ o̍o̍ 
ha̍ndu̍ ko̍ŋ bo᷅lle̍ŋ ndo̍, mbo̍ sīmī ndu̍ o̍ fo̍ndāŋ kōŋ le̍ lōōnɔ᷄ŋndo̍ māā fo̍nda᷄ŋ cho̍ 
le̍ Mɛ̄lɛ̄ka̍ wo̍ fo̍ndāŋ kōŋ chō ni̍. Mbo̍ tālā chūɛ̄īya̍ŋ o̍ pōū kōŋ chōo̍. 

19Mbo̍ kē fo̍ndāŋ kālāa̍ dīōla̍ŋ āā, Bɛ̍tɛ̄ɛ̄l. Kɛ̍, tāŋgūl tāse̍ wāŋnda̍ tāŋgu̍l chi̍o̍o̍ lo̍ŋ 
ndo̍, ma̍ kē ndu̍ dīōla̍ŋ āā, Lu̍u̍sī. 

20O̍ ko̍ŋ kɔ̍ɔ̍lī, mi̍ Che̍kɔ̍pū chu̍ēl Mɛ̄lɛ̄ka̍ Ya̍a̍wɛ̄ɛ̄ būŋgɛ̄i̍ āā, “Mɛ̄lɛ̄ka̍, tē a̍ lo̍ ya̍ 
kɔ̄ɔ̄lī pɛ̍, ndu̍yɛ̍ mā lo̍ ya̍ māndā ha̍a̍a̍ mī I̍ fu̍u̍lu̍u̍ kɛ̍ndi̍a̍a̍ nāa̍ ya̍ cho̍ la̍ŋ nda̍ pɛ̍, 
mī sɔ̍la̍ nyɛ̄ ya̍ I̍ di̍ā wo̍ a̍ nyɛ̄ ya̍ wo̍u̍nūŋ ndo̍ pɛ̍, 

21o̍ ko̍ŋ kɔ̍ɔ̍lī, mī I̍ mi̍i̍ŋgu̍ o̍ fi̍nyā nūu̍ lo̍ chi̍ɛ̍ī ni̍ŋ yɛ̍lɛ̍kɛ̍lɛ̍ɛ̍ pɛ̍, mɛ̄ɛ̍ nūm Mɛ̄lɛ̄ka̍ 
Ya̍a̍wɛ̄ɛ̄ ā sīmnu᷄ŋ Mɛ̍lɛ̄ka̍ ni̍ ya̍ I̍ so̍o̍lūū wo̍. 

22Ndu̍yɛ̍, pōū ya̍ I̍ ba̍ŋ ho̍ō māā tāāmāsi̍ le̍ lōōnɔ᷄ŋndo̍ a̍ nūm o̍kɔ̄ɔ̄ wo̍, mbō 
sīmnu᷄ŋ fo̍ndāŋ sōōlāā nu̍m. Ndu̍yɛ̍ ō fūla̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ ŋ̄ ke̍ ya̍ pɛ̍, te̍ la̍ 
wa̍ pɛ̍ la̍ ŋɔ̄ma̍hīɔ̍ɔ̍lu̍ tɔ̍ɔ̍ lēchōo̍ I̍ ke̍ nu̍m māā ta̍la̍ma̍.” 

Chɛ̄nɛ̍se̍ē 29 

Che̍kɔp̍ū fu̍u̍lu̍u̍ o̍ Le̍bāŋ ndo̍ 
1Mi̍ Che̍kɔ̍pū hi̍a̍ū lāchī a̍ kɔ̄la̍ŋ o̍ lɛ̄ŋnde̍ŋ bā pāa̍le̍ŋ lē chāŋ ndo̍. 

2Ō lo̍ kɔ̄la̍ŋ, mbo̍ fūūlūū o̍ so̍o̍ŋ māmɛ̄ŋndo̍ o̍ po̍llo̍ ni᷄ŋ. Sāa̍ ā wa̍ īhīni̍ o̍ so̍o̍ŋ 
māmɛ̄ŋ ko̍ŋ īkɛ̄i̍ ku̍ndāla̍ŋ lā a̍a̍. Ndu̍yɛ̍ so̍o̍ŋ ko̍ŋ wāŋnda̍ nda̍ a̍a̍ ku̍a̍ndū le̍ 
chɔ̄lūa̍a̍ kōlɔ̄ɔ̍ ni̍. Pōū bɛ̄ndōo̍ wa̍ ō hāndāā o̍ so̍o̍ŋndo̍ ho̍ō sōndōo̍. 

3Ndu̍yɛ̍ so̍o̍ŋndo̍ ndu̍ o̍o̍ lo̍ o̍ ki̍ndāā mī sāa̍ kpo̍u̍ a̍ chu̍ū chūūŋgi̍āŋ. Ā chūū hūnɔ̄ɔ̄ 
pɛ̍, wānāā māndāā lāsāa̍ ā fāŋa̍ pōūwo̍ o̍ so̍o̍ŋndo̍ sōndōo̍, ā kɔ̄ndū mɛ̄ŋnda̍ŋ, sāa̍ 
ko᷄l. Tē ā chīi̍ kōlɔ̄ɔ̍ pɛ̍, ā mīŋgi̍ vɛ̄lɛ̄ pōū kōŋ o̍ sōndōo̍. 

4O̍ ko̍ŋ kɔ̍ɔ̍lī, mi̍ Che̍kɔ̍pū nyu̍nā wānāā māndāā lāsāa̍ ha̍ā āā, “Chāāŋāā nīa̍a̍, 
kūɛ̍ɛ̍nɛ̍ nya̍ chɛ᷄ŋ yɛ̍?” Ma̍ mūlī āā, “Ŋ̄ chɛ᷄ŋ Ha̍lūāŋ.” 

5Mbo̍ nyūnā nda̍ āā, “Lā sīnā Le̍bāŋ, po̍ ma̍ma̍ Nāhɔ̍ɔ̄ wō?” Ma̍ dīmī āā, “E̍ī, ŋ̄ sīnā 
ndu̍.” 

6Mbo̍ nyūnā nda̍ āā, “Ō chō kɛ̄ndɛ᷄?” Ma̍ dīmī āā, “Ō chō kɛ̄ndɛ̄. Nu̍a̍ wɔ̍ bɛ̍ɛ̍ 
Lu̍e̍chɛ̄l chu̍a̍ ndɔ̄ hu̍nɔ̄ɔ̍ a̍ sāa̍.” 

7Mi̍ Che̍kɔ̍pū di̍mūl nda̍ āā, “Pāa̍le̍ŋ lē chō wɔ̄ ta̍u̍, ō fūūlu̍u̍ wɔ̍ te̍le̍ŋ chɔ̄lūa̍a̍ 
chūūŋgi̍āŋ na̍a̍ pi᷅lɛ̍ le̍. Lā ke̍ nda̍ mɛ̄ŋnda̍ŋ, mī lā ma᷄l nda̍ mā kɔ̍ chɔ̍ɔ̍lū di̍o̍la̍ŋ.” 

8Kɛ̍ ma̍ dīmūl ndu̍ āā, “Mɛ̄ɛ̍ mā chūū chūūŋgi̍āŋ na̍a̍ pi᷅lɛ̍, mī ŋ̄ fāŋa̍ pōūwo̍ o̍ 
so̍o̍ŋndo̍ sōndōo̍, mālāŋ na̍a̍ ŋ̄ nāŋ mɛ᷅ŋnda̍ŋ mā ko᷄l.” 

9Che̍kɔ̍pū lo̍ sūɛ̍i̍, mi̍ Lu̍e̍chɛ̄l hu᷅ŋ a̍ sāa̍ fi̍nyā ndɔ̄ wa̍, kāni̍, ndu̍ ndu̍ o̍o̍ ma̍ndā 
nda̍ ni̍. 

10Mɛ̄ɛ̍ Che̍kɔ̍pū chɛ̍ Lu̍e̍chɛ̄l, chu̍a̍ Le̍bāŋ bɔ̍m ndɔ̄ wo̍, mbo̍ chā sāa̍ bōm ndɔ̄ wa̍, 
mbo̍ kūā mbo̍ kɔ̍ fa̍ŋā pōūwo̍ o̍ so̍o̍ŋ māmɛ̄ŋndo̍ sōndōo̍. Mbo̍ nāŋ mɛ̄ŋnda̍ŋ, mi̍ 
chɔ̄lūa̍a̍ Le̍bāŋ bɔ̍m ndɔ̄ wa̍ ā kōl kpo̍u̍. 

11Mɛ̄ɛ̍ o̍ chi̍i̍, mbo̍ kɔ̄ma᷄ŋ Lu̍e̍chɛ̄l mbo̍ sɔ̄sā ndu̍ kūu̍wo̍. Mi̍ Che̍kɔ̍pū cha᷅ŋ kpe̍le̍ŋ, 
ā kɔ̄l kɛ̄ndɛ̍ wa̍ ndu̍ o̍. 

12Mbo̍ dīmūl Lu̍e̍chɛ̄l māā tōōŋgo̍o̍ fi̍nyā ndɔ̄ o̍ cho̍ ni̍, māā Lūībɛ̍ka̍ ve̍lū ndu̍ ni̍. 
O̍ ko̍ŋ kɔ̍ɔ̍lī, mi̍ Lu̍e̍chɛ̄l ku̍ā a̍ kīlta̍ŋ mbo̍ kɔ̍ di̍mūl fi̍nyā ndɔ̄. 

13Mɛ̄ɛ̍ Le̍bāŋ tu̍e̍ī māā po̍ yēma̍ ndɔ̄ wo̍ hīŋ, mbo̍ kūā ndu̍ lāchi̍ a̍ kīlta̍ŋ. Mbo̍ 
dēmūl ndu̍, mbo̍ sɔ̄sā ndu̍ kūu̍wo̍. Mbo̍ kūā a̍ ndu̍ o̍ chīɛ̄īyo̍. O̍ ko̍ŋ kɔ̍ɔ̍lī, mi̍ 
Che̍kɔ̍pū do̍u̍nu᷄ŋ ndu̍ nyɛ̄ o̍ nyɛ̄ fe̍e̍ ko̍na̍. 

14Mi̍ Le̍bāŋ di̍mūl ndu̍ āā, “Tōnya̍ i̍ cho̍ ni̍. Ya̍ ve̍lū nu̍m ni̍, kōo̍ma̍ nīa̍ŋ kpe̍e̍kpe̍i̍ 
ŋ̄ chō ni̍.” Mbo̍ chīī pāŋge̍i̍ ī pīlɛ̍ lo̍ŋ. 

Che̍kɔp̍ū to̍sa̍l Le̍ba̍ŋ wa̍llo̍ le̍ Lu̍e̍chɛl̄ a̍ Liy̍ā 
15O̍ ko̍ŋ kɔ̍ɔ̍lī, mi̍ Le̍bāŋ di̍mūl Che̍kɔ̍pū āā, “Ā chō bɛ̍ɛ̍ to̍o̍ŋgo̍o̍ nī ni̍, kɛ̍ ndu̍yɛ̍ ō 
bɛ̍ndā mā wa̍ ya̍ sāāŋgīāllo̍ fo̍ndō le̍. Le̍la̍ŋ, chɔ̍m ya̍ nyɛ̄ ya̍ I̍ pa̍a̍wā nu̍m le̍ wa̍li̍ 
ŋ̄ chō ya̍ tōsāllo̍ wo̍.” 

16Ndu̍yɛ̍, wāŋ lāāndūa̍a̍ ā ŋīɔ̍ɔ̍ŋ Le̍bāŋ ndu̍ o̍o̍ ve̍lū ni̍. Wānā ba̍nāa̍ wa̍ Li̍yā ni̍, 
chūāāmbɔ̄ɔ̍ wa̍ Lu̍e̍chɛ̄l ni̍. 

17Li̍yā ndu̍, hɔ̄lta̍ŋ lā wa̍ ndu̍ nu̍a̍ā ta̍fūlāā, kɛ̍ Lu̍e̍chɛ̄l ndu̍ ndu̍ nāŋɔ̄ɔ̄ kpe̍e̍kpe̍i̍ 
wānā la̍nɔ̍ɔ̍ na᷄ŋ ndo̍ ndu̍ o̍o̍ na̍ŋ ni̍. 

18Che̍kɔ̍pū ndu̍ o̍o̍ ka̍a̍la̍ Lu̍e̍chɛ̄l ta̍u̍. Le̍ he̍ī, mbo̍ dīmūl Le̍bāŋ āā, “I̍ ye̍e̍ma̍ mī 
to̍sa̍l nu̍m wa̍llo̍ le̍ wɔ̄sīla̍ŋ lā ŋɔ᷄mmɛ̍ū le̍ mā ke̍ ya̍ chūā nūmndo̍, o̍ pɔ̄mbɔ̄ɔ̍, ndu̍ 
yɔ̍nūŋ māā Lu̍e̍chɛ̄l ni̍.” 

19Mi̍ Le̍bāŋ di̍mūl ndu̍ āā, “Yɔ̄ŋi̍ ya̍ I̍ ke̍ wa̍nā pɔ̍nɔ̍ che᷅le̍ŋ ndu̍ yɛ̍, I̍ na᷅ŋ kɔ᷅l mī ke̍ 
nu̍m ndu̍. Le̍la̍ŋ, wa̍ ya̍ bɛ̄ŋgu̍ cho̍o̍ na̍ŋ.” 

20O̍ ko̍ŋ, mi̍ Che̍kɔ̍pū to̍sāl Le̍ba̍ŋ wa̍llo̍ le̍ wɔ̄sīla̍ŋ lā ŋɔ᷄mmɛ̍ū le̍ mbō ke̍ ndu̍ 
Lu̍e̍chɛ̄l māā la̍nɔ̍. Kɛ̍ Che̍kɔ̍pū ndu̍ o̍o̍ cha᷅ bɛ̍ɛ̍ ko̍ wɔ̍sīlā ŋɔ᷄mmɛ̍ū la̍ŋ āā pālɛ̍i̍ ti̍ŋ 
ko̍ni̍, kāni̍ fo̍ndōle̍, a̍ kāālā ndu̍ o̍o̍ ka̍a̍la̍ Lu̍e̍chɛ̄l wo̍. 

21Mɛ̄ɛ̍ Che̍kɔ̍pū to̍sa̍ wa̍llo̍ le̍ wɔ̄sīlā ŋɔ᷄mmɛ̍ū la̍ŋ, mbo̍ dīmūl Le̍bāŋ āā, “Ke̍ ya̍ 
ni̍ko̍ la̍a̍ nūu̍ ō hīo̍u̍ ya̍ kɔ̍ɔ̍lī, kāni̍, I̍ chi̍i̍ wa̍llo̍ le̍ ndu̍.” 

22O̍ ko̍ŋ kɔ̍ɔ̍lī, mi̍ Le̍bāŋ to̍o̍sīāā nyɛ̄ dīa̍a̍ cha̍po̍o̍li̍ le̍ bɔ̄ŋa᷅ŋ nɔ̄ kɛ̍sīa̍a̍. Mbo̍ vēēlū 
wāŋnda̍ ta̍u̍ o̍ fo̍ndāŋ kōŋ. 

23Kɛ̍, mɛ̄ɛ̍ nyūmnda̍ŋ mā tōl, mi̍ Le̍bāŋ to̍o̍sīāā chūā ndɔ̍ tāso̍o̍, Li̍yā. Mbo̍ hūŋ a̍ 
ndu̍ o̍ Che̍kɔ̍pū lo̍ chi̍ɛ̍ī ni̍ŋ. Kɛ̍ Che̍kɔ̍pū si̍na̍ māā Li̍yā le̍, mbo̍ hi̍vi᷄ŋ ndu̍ kɔ̄ɔ̄lī 
nyūmmā māŋ. 

24Mi̍ Le̍bāŋ chu̍ā bu̍ɛ̍i̍yāā ndūāā la̍a̍ndūa̍a̍ ō pīlɛ̍, dīōla̍ŋ āā, Si̍li̍pāā, mbo̍ yɔ̄ŋgū 
Li̍yā le̍ wāa̍ wāna̍ ndɔ̄ ma̍lāā. 

25Mɛ̄ɛ̍ pāa̍le̍ŋ lē sɛ̄ īdīi̍yo̍, mi̍ Che̍kɔ̍pū sa̍a̍lu᷄ŋ māā Li̍ya̍ nda̍ chūu̍ ndu̍ ni̍. Mbo̍ 
nyūnā Le̍bāŋ āā, “Vɛ᷅ ya̍ tōsāllo̍ nu̍a̍ā? Vɛ᷅ I̍ to̍sa̍ wa̍llo̍ pɛ̍ le̍ Lu̍e̍chɛ̄l, ā mīī ya̍ Li̍ya̍ 
chūū? Vɛ᷅ ya̍ hūīīyo̍ ho̍ō?” 

26Mi̍ Le̍bāŋ di̍mī āā, “Na̍a̍ na̍a̍, o̍ lɛ̄ŋndē nāāle̍ŋ ni᷄ŋ ŋ̄ kɛ̍sī chu̍a̍a̍mbɔ̄ɔ̍ o̍ nɔ̄ɔ̍ bɛ̄ ndɔ̍ 
tāse̍ le̍. 

27Le̍la̍ŋ si̍o̍u̍ ni̍ko̍ lɔ̍lta̍ ndɔ̄la̍ lɔ̍ɔ̍ pi᷅lɛ̍la̍ŋ. A̍ chi̍i̍ lɔ᷄lta̍ ndɔ̄la̍ŋ pɛ̍, I̍ ke̍ vɛ̄lɛ̄ nu̍m ō 
pīlɔ̍ɔ̄, a̍ to̍sa̍l la̍ vɛ̄lɛ̄ wa̍llo̍ le̍ wɔ̄sīla̍ŋ lā ŋɔ᷄mmɛ̍ū.” 

28Mi̍ Che̍kɔ̍pū to̍sā mɛ̄ɛ̍ Le̍bāŋ di̍mi̍ yɛ̍. Mbo̍ sīōū lɔ᷄lta̍ lɔ̍ɔ̍ pi᷅lɛ̍la̍ Li̍yā la̍ŋ. Mi̍ Le̍bāŋ 
ke᷅ vɛ̄lɛ̄ ndu̍ Lu̍e̍chɛ̄l chu̍a̍ ndɔ̄. 

29Mi̍ Le̍bāŋ chu̍ā bu̍ɛ̍i̍yāā ndūāā la̍a̍ndūa̍a̍ ō pīlɔ̍ɔ̍ dīōla̍ŋ āā, Bi̍li̍hāā, mbo̍ yɔ̄ŋgū 
ndu̍ le̍ Lu̍e̍chɛ̄l chu̍a̍ ndɔ̍ kālāa̍. 

30Mi̍ Che̍kɔ̍pū hi̍vi᷄ŋ vɛ̍lɛ̄ Lu̍e̍chɛ̍l kɔ̄ɔ̄lī. Ndu̍yɛ̍ mi̍ Che̍kɔ̍pū ka̍a̍lā Lu̍e̍chɛ̄l mbo̍ 
hīāū a̍ Li̍yā. Mbo̍ tōsā vɛ̄lɛ̄ wa̍llo̍ le̍ Le̍bāŋ le̍ wɔ̄sīla̍ŋ lā ŋɔ᷄mmɛ̍ū. 

Chūāūwāā Che̍kɔp̍ū ve̍lū wa̍ 
31Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ che᷅ māā Li̍yā ndu̍ pɔ̍nɔ̍ɔ̍ kāāla̍ ndu̍ le̍, mbo̍ kē ndu̍ vīōlɔ̄ɔ̍. 
Kɛ̍, Lu̍e̍chɛ̄l ndu̍ ndu̍ o̍o̍ vi̍lū le̍. 

32O̍ ko̍ŋ kɔ̍ɔ̍lī, mi̍ Li̍yā chu̍ā yo᷄llo̍, mbo̍ vīālū pōo̍. Mbo̍ kē ndu̍ dīōla̍ŋ āā, Lūbɛ᷅ŋ. 
Mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ che᷅ nyɛ̄ nī pa̍lāa̍. Pōo̍ ho̍ō vīōlɔ̍ɔ̄ ni᷅ŋ, pɔ̍nɔ̍ nūu̍ 
chō ya̍ ni᷅ŋ kāālā.” 

33Mūlīo̍o̍, mbo̍ chūā vɛ̄lɛ̄ yo᷄llo̍ mbo̍ vīālū vɛ̄lɛ̄ pōo̍. Mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ 
tu̍e̍ī māā ya̍ ā tu᷄l la̍ yɛ̄le̍ŋ, le̍ he̍ī, ō chɔ̄ɔ̄lu̍ vɛ̄lɛ̄ ya̍ pōo̍ kē.” Mbo̍ kē ndu̍ dīōla̍ŋ āā, 
Si̍mīɔ̄ŋ. 

34O̍ ko̍ŋ kɔ̍ɔ̍lī, mbo̍ chūā vɛ̄lɛ̄ yo᷄llo̍, mbo̍ vīālū vɛ̄lɛ̄ pōo̍. Mbo̍ dīmī āā, “Pɛ̄ŋgo̍o̍ ho̍ō 
ni᷄ŋ, pɔ̍nɔ̍ nūu̍ ni̍, ya̍ ni̍, ŋ̄ chō wā ā mɔ̄ɔ̄sāā dīōm pīlɛ̍, kāni̍ fu̍u̍le̍, pūa̍a̍ ā yāa̍ wa̍ŋ 
ya̍ vi̍lu̍l ndu̍ ni̍.” Le̍ he̍ī, mbo̍ kē ndu̍ dīōla̍ŋ āā, Li̍va̍ī. 

35Mūlīo̍o̍, mbo̍ chūā yo᷄llo̍, mbo̍ vīālū vɛ̄lɛ̄ wānā pɔ̍nɔ̍ɔ̍. Mɛ̄ɛ̍ o̍ ve̍lū, mbo̍ dīmī āā, 
“Bōōnde̍i̍ he̍ī ni᷅ŋ, I̍ nɔ̍ mī sa̍ŋga̍la̍ Mɛ̄lɛ̄ka̍ Ya̍a̍wɛ̄ɛ̄.” O̍ ko̍ŋ, mbo̍ kē pōo̍mbɔ̄ kālāa̍ 
dīōla̍ŋ āā, Chu̍dā. O̍ ko̍ŋ kɔ̍ɔ̍lī, mbo̍ mɛ̄ɛ̄lū a̍ vīōlɔ̄ɔ̍. 

Chɛ̄nɛ̍se̍ē 30 

1Mɛ̄ɛ̍ Lu̍e̍chɛ̄l che᷅ māā ndu̍ vi̍lu̍ chu̍a̍ le̍ Che̍kɔ̍pū le̍, mbo̍ sāā bɛ̄ ndɔ̍ pāŋālāa̍. Mbo̍ 
lō o̍ ko̍ŋ mbo̍ dīmūl Che̍kɔ̍pū āā, “Che̍kɔ̍pū, ya̍ bɛ̍ɛ̍ ke̍ ya̍ chūāūwa̍. Tē a̍ ke̍ ya̍ 
chūāūwa̍ le̍ i̍ cho̍ wu̍.” 

2Mɛ̄ɛ̍ o̍ di̍mu̍l Che̍kɔ̍pū le̍nde̍, mi̍ Che̍kɔ̍pū tu̍u̍lū kɔ̄l. Mbo̍ dīmūl nda̍ āā, “Bāā ya̍ 
cho̍ Mɛ̄lɛ̄ka̍ ni̍? Ō cho̍ ya̍ le̍ yi̍i̍ nu̍m pūle̍i̍ māā vi̍a̍lū le̍ le̍.” 

3O̍ ko̍ŋ kɔ̍ɔ̍lī, mi̍ Lu̍e̍chɛ̄l di̍mūl Che̍kɔ̍pū āā, “Mɛ̄ɛ̍ ā chē Bi̍li̍hāā bu̍ɛ̍ī nī. Hi̍vi̍ŋ ndu̍ 
kɔ̄ɔ̄lī, ō wa̍ bɛ̍ɛ̍ ndu̍ ni̍, mī sɔ̍la̍ chūāūwa̍ a̍ ndu̍.” 

4O̍ ko̍ŋ, mbo̍ kē Che̍kɔ̍pū Bi̍li̍hāā le̍ wāa̍ la̍a̍ ndɔ̄. Mi̍ Che̍kɔ̍pū hi̍vi᷄ŋ ndu̍ kɔ̄ɔ̄lī. 

5Hīōūwɔ̄ɔ̍ Che̍kɔ̍pū kɔ̍ɔ̍lī, mi̍ Bi̍li̍hāā chu̍ā yo᷄llo̍, mbo̍ vīlūl Che̍kɔ̍pū pōo̍. 

6Mɛ̄ɛ̍ o̍ ve̍lū, mi̍ Lu̍e̍chɛ̄l di̍mī āā, “Mɛ̄lɛ̄ka̍ kēlū yāmɛ̍i̍, mbo̍ kē ya̍ di̍. Ō mūli̍ pīɛ̄īlē 
nīle̍ŋ mbo̍ kē ya̍ pōo̍.” Mbo̍ kē pōo̍mbɔ̄ɔ̍ ho̍ō dīōla̍ŋ āā Da᷅ŋ. 

7Mūlīo̍o̍, mi̍ Bi̍li̍hāā chu̍ā vɛ̄lɛ̄ yo᷄llo̍, mbo̍ vīlūl Che̍kɔ̍pū po̍ di̍i̍ŋ ndɔ̄ɔ̍. 

8Mɛ̄ɛ̍ o̍ ve̍lū, mi̍ Lu̍e̍chɛ̄l di̍mī āā, “Na̍a̍ bɛ̄nūu̍ ŋ̄ sɔ̄ŋga̍ sɔ̍ŋgɔ̄ɔ̍ pi̍la̍, ndu̍yɛ̍ mi̍ ya᷅m.” 
Mbo̍ kē pōo̍mbɔ̄ɔ̍ dīōla̍ŋ āā Nāfi̍ta̍lī. 

9Li̍yā bɛ̍ɛ̍ mɛ̄ɛ̍ o̍ che̍ māā ō cho̍ lɛ̍ vīōlɔ̄ɔ̄ le̍, mbo̍ chūā Si̍li̍pāā bu̍ɛ̍ī ndɔ̄ mbo̍ kē 
Che̍kɔ̍pū ndu̍ māā la̍nɔ̍. 

10O̍ ko̍ŋ kɔ̍ɔ̍lī, mi̍ Si̍li̍pāā vi̍lūl Che̍kɔ̍pū pōo̍. 

11Mɛ̄ɛ̍ o̍ ve̍lū, mi̍ Li̍yā di̍mī āā, “To̍fa̍ wɔ̍ dɛ̍nɛ̍ kɛ̍ndɛ̄ bɛ̄ndū.” Mbo̍ ke̍ pōo̍mbɔ̄ɔ̍ 
dīōla̍ŋ āā Ka̍a̍dī. 

12O̍ ko̍ŋ kɔ̍ɔ̍lī, mi̍ bu̍ɛ̍ī Li̍yā wo̍ ō vīlūl vɛ̄lɛ̄ Che̍kɔ̍pū pōo̍. 

13Mɛ̄ɛ̍ o̍ ve̍lū, mi̍ Li̍yā di̍mī āā, “I̍ na̍ŋ bɔ̄ɔ̍ kɔ̍l. Wāŋ lāāndūa̍a̍ chō dīmī māā, Mɛ̄lɛ̄ka̍ 
dɔ̄ū ya̍ sa̍lā bɔ̄ɔ̍.” Mbo̍ ke̍ ndu̍ dīōla̍ŋ āā, A̍sīɛ̄ɛ̄. 

14Pāa̍le̍ pi᷅lɛ̍, ā te̍le̍ŋ wi̍tīi̍yo̍ŋ ŋ̄ vēsā o̍ chīɔ̍ɔ̍ŋ ni᷄ŋ le̍ kōūwɔ̄ɔ̍ wo̍, mi̍ Lūbɛ᷅ŋ, po̍ Li̍yā 
wo̍ kūā kēlāa̍ yōndōo̍ ni᷄ŋ. Mbo̍ hūŋ ā ma̍ndu̍lūe̍i̍ ku̍a̍māa̍. Mbo̍ kɔ̍ ke̍ kāla̍ ndɔ̄. Mi̍ 
Lu̍e̍chɛ̄l lo̍ o̍ ko̍ŋ mbo̍ pīɛ̄ī Li̍ya̍ ma̍ndu̍lūe̍i̍ ku̍a̍māa̍ ho̍ō āā, “Li̍ya̍, yāndi̍i̍ ke̍ ya̍ 
ma̍ndu̍lūe̍i̍ po̍ nu̍mndo̍ hīŋ ndo̍ ō ti᷄ŋ.” 

15Kɛ̍ mi̍ Li̍yā di̍mūl nda̍ āā, “Bāā pūū ŋ̄ pūu̍ ya̍ pɔ̍nɔ̍ nūu̍ o̍ bā wo̍ a̍ hi̍ni̍ kɔ̍l a̍ ko̍ŋ 
te̍, ma̍ndu̍lūe̍i̍ma̍ po̍ nūu̍ ŋ̄ hɛ̄na̍ŋ vɛ̍lɛ̄ ni̍ mā bīī?” Mi̍ Lu̍e̍chɛ̄l di̍mūl Li̍yā āā, “Tē 
ō wa̍ le̍ Che̍kɔ̍pū pɛ̍, mɛ̄ɛ̍ ā chē ndu̍ mī lā lɔ᷄l chūɛ̄llɛ̄ŋ sɔ̍ŋgɔ̍ ma̍ndu̍lūe̍i̍ma̍ po̍ 
nu̍mndo̍.” 

16O̍ ko̍ŋ, mɛ̄ɛ̍ Che̍kɔ̍pū chɛ̍ŋ yo̍ndōo̍ ni᷄ŋ a̍ pāa̍le̍ de̍lāā le̍ŋ mbo̍ hūŋ, mi̍ Li̍yā ku̍ā 
ndu̍ dēmūllo̍. Mbo̍ dīmūl ndu̍ āā, “Ŋ̄ nɔ̄ hāū mī ŋ̄ lɔ᷄l na̍a̍ nūm sɔ̍ŋgɔ̍ ma̍ndu̍lūe̍i̍ma̍ 
po̍ nūu̍. Chɛ̄la᷄ŋ nāa̍ cho̍ ko̍ŋ na̍a̍ Lu̍e̍chɛ̄l ni̍.” O̍ ko̍ŋ kɔ̍ɔ̍lī, mi̍ Li̍yā lɔ᷅l nda̍ Che̍kɔ̍pū 
nyūmmā māŋ. 

17Mi̍ Mɛ̄lɛ̄ka̍ mūlī pīɛ̄īle̍ Li̍yā le̍ŋ. Mbo̍ chūā yo᷄llo̍, mbo̍ vīlūl Che̍kɔ̍pū pōo̍. Pūa̍a̍ 
Li̍yā vi̍lu̍l Che̍kɔ̍pū wa̍ ŋūɛ̍ɛ̍no̍o̍ wa̍ ni᷅ŋ ko̍ŋ ni̍. 

18O̍ ko̍ŋ, mi̍ Li̍yā di̍mī āā, “Mɛ̄lɛ̄ka̍ fānda̍ ya̍ le̍ mɛ̄ɛ̍ ya̍ I̍ ke̍ pɔ̍nɔ̍ nūu̍ bu̍ɛ̍ī nī la̍a̍ndōo̍ 
yɛ̍.” Mbo̍ kē ndu̍ dīōla̍ŋ āā I̍sa̍a̍kā. 

19Mūlīo̍o̍, mi̍ Li̍yā chu̍ā vɛ̄lɛ̄ yo᷄llo̍, mbo̍ vīlūl Che̍kɔ̍pū pōo̍. Pūa̍a̍ ŋɔ᷄mpu᷅m ndɔ̄ɔ̍ 
wa̍ ni᷅ŋ ko̍ŋ ni̍. 

20Mi̍ Li̍yā di̍mī āā, “Mɛ̄lɛ̄ka̍ ke̍ ya̍ nyɛ̄ ba̍ā bɛ̄ndū. Pɔ̍nɔ̍ nūu̍ chō ni᷅ŋ kɔ̄llo̍ mūlī o̍ ya̍ 
lo̍. Kāni̍, I̍ vi̍lu̍l ndu̍ pūa̍a̍ ŋɔ᷄mpu᷅m wa̍ŋ.” Mbo̍ kē pōo̍mbɔ̄ɔ̍ ho̍ō dīōla̍ŋ āā Sɛ̍bu̍lɔ̄ŋ. 

21Mɛ̄ɛ̍ te̍le̍ŋ ti̍ŋ hīōū, mi̍ Li̍yā vi̍a̍lū wānā la̍nɔ̍ɔ̍. Mbo̍ kē ndu̍ dīōla̍ŋ āā Da̍i̍nā. 

22O̍ ko̍ŋ, mi̍ Mɛ̄lɛ̄ka̍ yīya᷄ŋ Lu̍e̍chɛ̄l chōo̍, mbo̍ mūlī pīɛ̄īlē ndɔ̄le̍ŋ. Mbo̍ kūmbī ndu̍ 
pūle̍i̍ le̍ mbō vēlū chūāūwa̍. 

23Mi̍ Lu̍e̍chɛ̄l chu̍ā yo᷄llo̍, mbo̍ vīālū pōo̍. Mɛ̄ɛ̍ o̍ ve̍lū, mbo̍ dīmī āā, “Mɛ̄lɛ̄ka̍ kēlū 
ya̍ si̍ɔ̍mbu̍la̍ŋ o̍ hɔ̄l.” 

24Mbo̍ kē po̍ o̍ ve̍lū wo̍ dīōla̍ŋ āā, Chōo̍sɛ̍. Mbo̍ dīmī āā, “Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ 
o̍ chɔ̍ɔ̍lu̍ ya̍ po̍ che᷅le̍ŋ fɔ̍.” 

Che̍kɔp̍ū to̍sa̍ chɛl̄a᷅ŋndo̍ nda̍ Le̍bāŋ 
25Mɛ̄ɛ̍ Lu̍e̍chɛ̄l o̍ ve̍lū Chōo̍sɛ̍, o̍ ko̍ŋ kɔ̍ɔ̍lī, mi̍ Che̍kɔ̍pū di̍mūl Le̍bāŋ āā, “Ma̍l la̍ 
ni̍ko̍ I̍ mi̍i̍ŋgū o̍ ya̍ lo̍. 

26Ke̍ ya̍ ni̍ko̍ la̍a̍ndāā nīa̍a̍ ā ya̍ I̍ to̍sa̍l nu̍m wa̍llo̍ le̍ nda̍ wa̍, a̍ chūāūwāā nīa̍a̍ mī 
ŋ̄ kūɛ̄. Nūm pi̍la̍ ā sīnā mɛ̄ɛ̍ kpɛ̍ ya̍ I̍ to̍sa̍l nu̍m wa̍llo̍ yɛ̍” 

27Mi̍ Le̍bāŋ lo̍ lo̍ŋ mbo̍ dīmūl Che̍kɔ̍pū āā, “I̍ di̍mūl lɔ̍ nu̍m sūɛ̍i̍ pi᷅lɛ̍ Che̍kɔ̍pū, I̍ 
ku̍ɛ̄ nāa̍ wāna̍ yāwāa̍ chūā, mi̍ sa̍a̍lu᷄ŋ māā dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̄ ya̍ I̍ sɔ̍la̍, māā 
o̍ sa̍bū nūmndo̍ ni᷄ŋ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ sa̍lāa̍ ho̍ō ni̍. 

28Le̍la̍ŋ chɔ̍m pa̍a̍wā nūmndo̍ I̍ yɔ̍ŋgū.” 

29Mi̍ Che̍kɔ̍pū di̍mī āā, “Nūm pi̍la̍ ā sīnā mɛ̄ɛ̍ kpɛ̍ ya̍ I̍ sa̍ŋgi̍a̍l nu̍m yɛ̄. Ā chē ni᷅ŋ 
mɛ̄ɛ̍ chɔ̄lūāā nūmnda̍ kūi̍ yɛ̍. 

30Hūnɔ̄ɔ̄ ya̍ I̍ hi᷅ŋ ndo̍, chɔ̄lūāā nūmnda̍ ā ve̍ a̍ bɔ̍ɔ̍ le̍. Kɛ̍ to̍fa̍ mɛ̄ɛ̍ nda̍ kūi̍ ni᷅ŋ 
cha̍po̍o̍li̍ yɛ̍. Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū nu̍m sa̍lā o̍ nyɛ̄ o̍ nyɛ̄ ya̍ I̍ to̍sa̍l nu̍m ni᷄ŋ. Le̍la̍ŋ 
ya̍ bɛ̍ɛ̍, ō bɛ̄nda̍ mī to̍sa̍ ni᷅ŋ nyɛ̄ le̍ ya̍ pi̍la̍.” 

31Mi̍ Le̍bāŋ nyu̍nā Che̍kɔ̍pū āā, “Ō yɛ̄ɛ̄ ya̍ I̍ ke̍ yɛ̍ nu̍m?” Mi̍ Che̍kɔ̍pū di̍mī āā, 
“Pa̍a̍wā ya̍ o̍ nyɛ̄ sɔ̄lāā ni᷄ŋ te̍. I̍ hɛ̍na̍ŋ mī hi̍o̍ū lāchī a̍ chɔ̄lūāā nūmnda̍ māndāa̍, tē 
ō wa̍ pɛ̍ mī ŋ̄ chɛ̄la᷅ŋ mɛ̄ɛ̍ ya̍ I̍ cho̍ dīmī yɛ̍. 

32I̍ ba̍lū wɔ̍ hāū chɔ̍lūa̍a̍ chōo̍ mī hɛ̍li̍ sāā o̍ sāa̍ cho̍ ō tīŋī a̍ chūīŋ o̍ chūīŋ cho̍ chūīŋ 
pōnyɛ̍i̍, mā ke̍ ya̍ ka̍ŋ māā pāāwā ni̍. 

33Ko̍ŋ to̍sā o̍ sīɔ̄dīi̍yo̍ ni᷄ŋ bɛ̍ɛ̍, ā nɔ̄lā mā si̍na̍ sāndi̍i̍ nīi̍. Ndu̍yɛ̍ pɛ̄ŋgu̍ o̍ pɛ̄ŋgu̍ tē 
ā hīŋ pɛ̍ mā to̍fa̍ o̍ chɔ̄lūāā ŋ̄ pāāwa̍ ya̍ wa̍ tɛ̄ɛ̄ŋ, chūīŋnda̍ ki̍nɛ̍i̍ tē a̍ sa̍a̍lu̍ŋ o̍ pi᷅lɛ̍ 
bɛ̍ɛ̍ mbō ve̍ o̍ po̍nyɛ̍i̍ le̍, mɛ̄ɛ̍ vīīle̍ŋ ya̍ I̍ yɔ̍ŋ ndu̍ ni̍. Sāā o̍ sāā, tē a̍ sa̍a̍lu̍ŋ nda̍ tɛ̄ɛ̄ŋ 
pɛ̍ mbō ve̍ o̍ ti̍ŋī le̍, mɛ̄ɛ̍ vīīle̍ŋ ya̍ I̍ yɔ̍ŋ ndu̍ ni̍.” 

34Mɛ̄ɛ̍ Che̍kɔ̍pū di̍mi̍ le̍nde̍, mi̍ Le̍bāŋ di̍mī āā, “I̍ chɛ̍l nyɛ̄ ŋ̄ dīmi̍ wo̍.” 

35Kɛ̍ pāa̍le̍ le̍ŋ, mi̍ Le̍bāŋ ku̍ā mbo̍ kɔ̍ fa̍a̍ŋīāā chūīŋāā tōōyīa̍a̍ ki̍nɛ̍i̍, a̍ nɔ̍ tīndi̍a̍ŋ 
kɛ̄lɛ̄ŋgāā ma̍ wā ā pōnyɛ̍i̍ ya̍, a̍ chūīŋāā lāāndūa̍a̍ cho̍ ā pōnyɛ̍i̍, kɛ̄lɛ̄ŋgāā ma̍ nɔ̄ 
būŋgāŋ hu̍mbo᷄ŋ nda̍. Mbo̍ fāāŋīāā vɛ̄lɛ̄ sāā ti̍ŋīa̍a̍. Mbo̍ chūā nda̍ mbo̍ kē pūa̍a̍ 
ndūa̍a̍ le̍ mī nda̍ wa̍ ka̍ŋ hɔ̄lte̍ŋ. 

36Mbo̍ chūā nda̍ mbo̍ yāā nda̍ nāa̍ che̍le̍ŋ pɔ̍ɔ̍li̍. Nāa̍ o̍ ku̍ɛ̄ a̍ nda̍ wa̍, ndu̍ o̍o̍ wa᷄ 
ti᷅ŋ wānā ku̍ɛ̄ le̍ pālɛ̍i̍ ya̍a̍. Mi̍ Che̍kɔ̍pū ndu̍ lo̍ chɔ̄lūa̍a̍ Le̍bāŋ nda̍ ā tūa̍a̍ māndāa̍. 

37O̍ ko̍ŋ kɔ̍ɔ̍lī, mi̍ Che̍kɔ̍pū ku̍ā mbo̍ kɔ̍ ki̍o̍lū yɔ̄mīī pūm yōndōo̍ ni᷄ŋ, yɔ̄mndo̍ ō 
pīlɔ̍ɔ̍ dīōla̍ŋ āā, pɔ̍pi̍lāā, ho̍ō dīōla̍ŋ āā, a̍lmɔ̍ŋ, a̍ ō pīlɔ̍ɔ̍ dīōla̍ŋ āā Pi̍lāŋ. Mbo̍ mūli᷄ŋ 
mbo̍ kīŋī yɔ̄mīī kīyɛ̍i̍ kēŋ mbo̍ pēēŋgūū, mbo̍ tōsā ndi̍ a̍ tīndi̍ma̍ hu̍mbu̍a̍ŋ. 

38Mbo̍ chūā yɔ̄mīī tīndi̍ma̍ hu̍mbūīī kēŋ mbo̍ kɛ̄ɛ̄su̍u̍ o̍ nyɛ̄ nda̍ dōū chɔ̍lūa̍a̍ 
mɛ̄ŋnda̍ŋ le̍ kōlɔ̄ɔ̍ wo̍ hɔ̄lndɔ̄, māā tē chɔ̄lūa̍a̍ nda̍ a̍a̍ hi᷅ŋ kōlɔ̄ɔ̍ pɛ̍, ā chē yɔ̄mīī 
tīndi̍ma̍ hu̍mbūī kēŋ. Ndu̍yɛ̍, bōōndi̍i̍ chɔ̄lūa̍a̍ hūŋ ke̍ŋ ko̍lɔ̄ɔ̍ ve̍ nda̍ a̍a̍ nɔ̍ hēlɔ̄ɔ̍ 
ni̍. 

39Tē chɔ̄lūa̍a̍ he̍l lɛ̄ o̍ yɔ̄mīī tīndi̍ma̍ hu̍mbūīī kēŋ hɔ̄lndɔ̄ pɛ̍, chūāūwāā nda̍ kūām 
nda̍ bɛ̍ɛ̍ tīndi̍ma̍ hu̍mbūmā māŋ o̍ yɔ̄mīī kēŋ, ma̍ŋ ko̍ni̍ kɔ̄ɔ̍le̍ ndāle̍ŋ lē chūā ni̍. 
Le̍nde̍ nda̍ wā a̍ pōnyɛ̍i̍ a̍ tīndi̍a̍ŋ ni̍. 

40O̍ ko̍ŋ kɔ̍ɔ̍lī, mi̍ Che̍kɔ̍pū pi̍ɔ̍ū sāā fɔ̍ŋndu̍a̍a̍ tɛ̄ɛ̄ŋ nda̍ chūīŋnda̍. Mbo̍ mūlī sāā 
fɔ̍ŋndu̍a̍a̍ ka̍ŋ hɔ̄lla̍ kūmbūi̍ Le̍bāŋ chɔ̄lūāā ndūāā po̍nyɛ̍i̍ya̍ a̍ ā tīŋīa̍a̍ ā chō ve̍. Mi̍ 
Che̍kɔ̍pū chɔ̄lūāā ndūa̍a̍ ā hīāū lāchī a̍ kūīyo̍, ndu̍yɛ̍, mbo̍ kɛ̄sī a̍ ndūāā yɛ̍ a̍ 
chɔ̄lūa̍a̍ Le̍bāŋ nda̍. 

41Pɛ̄ŋgu̍ o̍ pɛ̄ŋgu̍ chɔ̄lūāā kɛ̄ndīa̍a̍, a̍ pɛ᷅ lēni᷄ŋ nyɛ̍ kɛ̄ndɛ̍ī ya̍, ā hīŋ nāa̍ nda̍ kōl kāŋ 
nda̍ mā yēēma̍ le̍ hēlɔ̄ɔ̍ pɛ̍, Che̍kɔ̍pū hɛ̍ɛ̍ndu̍u̍ yɔ̄mīī o̍ to̍o̍si̍a̍a̍ ke̍ŋ a̍ tīndi̍a̍ŋ nde̍ 
vēllāa̍ vēllē nda̍ o̍ hɔ̄l. 

42Kɛ̍, tē chɔ̄lūa̍a̍ pe̍ le̍ni̍ŋ la̍pi̍ le̍ wa̍ ā wa̍ hēlɔ̄ɔ̍ pɛ̍, ō he̍ndū yɔ̍mīī mātīndi̍i̍ ke̍ŋ te̍, 
yɔ̄ŋi̍ o̍ hu̍ŋ sɔ̍lā yɛ̄yi̍i̍ ke̍ŋ. Mɛ̄ɛ̍, a̍ pe̍ ka̍ŋ le̍ni̍ŋ la̍pi̍ le̍ wa̍ ki̍nɛ̍i̍, Le̍ba̍ŋ nɔ᷅ ka̍ŋ ni̍. A̍ 
pɛ᷅ lēni᷄ŋ nyɛ᷅ kɛ̄ndɛ̄i̍ ya̍ ki̍nɛ̍i̍, ndu̍ Che̍kɔ̍pū ndu̍ o̍o̍ ni̍ ka̍ŋ ni̍. 

43O̍ ko̍ŋ kɔ̍ɔ̍lī, mi̍ chɔ̄lūa̍a̍ Che̍kɔ̍pū wa̍ ā nāŋ ma̍ kūī kūīyo̍ pi̍la̍. Mbo̍ bīī mbo̍ sūl 
kpe̍e̍kpe̍i̍. Mbo̍ sɔ̄lā chīa̍a̍ a̍ chɔ̄lūa̍a̍ cha̍po̍o̍li̍. Sāa̍ ni̍, a̍ nyɔ̍mi̍a̍a̍, a̍ sōfɛ̍li̍a̍a̍, ā wa̍ 
ndu̍ o̍ bā cha̍po̍o̍li̍. 

Chɛ̄nɛ̍se̍ē 31 

Che̍kɔp̍ū chim̍bū mbo̍ nyāānu᷄ŋ 
1O̍ ko̍ŋ kɔ̍ɔ̍lī, mi̍ Che̍kɔ̍pū tu̍ɛ̍ī māā pūa̍a̍ Le̍bāŋnda̍ ā chō dīmīo̍o̍, māā ndu̍ 
Che̍kɔ̍pū o̍ chu̍a̍ nyɛ᷄m fi̍nyā nda᷄ŋ kpo̍u̍. Āā, sūl o̍ sūl Che̍kɔ̍pū sɔ̍la̍, māā o̍ nyɛ᷄m 
fi̍nyā nda᷄ŋ ni᷄ŋ o̍ sɔ̍la̍ ndu̍ ni̍. 

2Mi̍ Che̍kɔ̍pū sa̍a̍lu᷄ŋ vɛ̍lɛ̄ māā Le̍bāŋ o̍ chi̍ lɛ̍ ndu̍ nyīnā māā pāāndū le̍. 

3O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Che̍kɔ̍pū āā, “Che̍kɔ̍pū, chɔ̍ŋ mā mi̍i̍ŋgu̍ 
o̍ lɛ̄ŋndē fi̍nya̍a̍ nūmnda̍ ni᷄ŋ. Mi̍i̍ŋgu̍ŋ o̍ wānāā nūmnda̍ lo̍. I̍ cho̍ wā nu̍m kɔ̄ɔ̄lī.” 

4O̍ ko̍ŋ, mi̍ Che̍kɔ̍pū vi̍ām le̍ mī Lu̍e̍chɛ̄l nda̍ Li̍yā a̍ ko̍ma̍l ndu̍ nāa̍ o̍ wa̍ chɔ̄lūāā 
ndūa̍a̍ īkɛ̄i̍ o̍ po̍llo̍ ni᷄ŋ nda̍. 

5Mɛ̄ɛ̍ nda̍ hīŋ, mbo̍ dīmūl nda̍ āā, “I̍ sa̍a̍lu̍ŋ māā fi̍nyā nyā o̍ chi̍ lɛ̍ ya̍ nyīnā māā 
pāāndū le̍. Kɛ̍ ndu̍yɛ̍, Mɛ̄lɛ̄ka̍ fi̍nyā nūu̍ ō sōōlūū wo̍ ō chō ya̍ kɔ̄ɔ̄lī. 

6Nya̍ pi̍la̍ lā sīnā mɛ̄ɛ̍ ya̍ sa̍a̍ŋgi̍a̍l fi̍nyā nya̍ a̍ kɔ̄l nūu̍ kpo̍u̍ yɛ̍. 



64 

 

 
Kisi Bible Quick 

© 2013 Bible Society in Liberia. 
 

 
 

 

7Kɛ̍, a̍ sāŋgā nī ko̍ŋ fa̍ū, mi̍ fi̍nyā nyā to̍sāl la̍ ka̍fāla̍ŋ, mbo̍ māŋgālā pāāwā nūu̍ mi̍ 
nyɛ̄ kōŋ kūā bɛ̄mbɔ̄ɔ̍ tɔ̍. Kɛ̍ o̍ ko̍ŋ ni̍ŋ fa̍ū, Mɛ̄lɛ̄ka̍ chɛ᷄l ndu̍ mbō yɔ᷄ŋ ya̍ nyɛ̄ le̍. 

8Mi̍ ī yɔ̄nu᷄ŋ, yālāā Le̍bāŋ dīmī āā, ‘Chɔ̄lūāā pōnyɛ̍i̍ya̍ ki̍nɛ̍i̍ nda̍ cho̍ wā pāāwā 
nūmndo̍ ni̍’ le̍, chūāūwāā pōnyɛ̍i̍ya̍ ko̍ni̍ chɔ̄lūa̍a̍ kpo̍u̍ a̍ ku̍ām ni᷅ŋ ni̍. Yālāā o̍ di̍mī 
āā, ‘Chɔ̄lūa̍a̍ nɔ̍ tīndi̍a̍ŋ nda̍ cho̍ wā pāāwā nūmndo̍ ni̍,’ le̍, chūāūwāa̍ nɔ̍ tīndi̍a̍ŋ 
nda̍ ko̍ni̍ nda̍ kūām ni᷅ŋ ni̍. 

9Mɛ̄ɛ̍ nu̍a̍ā Mɛ̄lɛ̄ka̍ lōōku̍ chɔ̄lūa̍a̍ fi̍nyā nyā wa̍ chūā ni̍ mbo̍ kē ya̍. 

10“Bōōndi̍i̍ pi᷅lɛ̍ a̍ te̍le̍ŋ chɔ̄lūa̍a̍ nɔ̄ hēlɔ̄ɔ̍ wo̍, mi̍ sɔ᷅l lūa̍a̍ŋ. O̍ lɔ̄mā nīma̍ sɔ̍la᷄ŋ ni᷄ŋ, 
mi̍ cha᷅ chūīŋāā tōōyīa̍a̍, a̍ nɔ̍ tīndi̍a̍ŋ nda̍ a̍ ā pōnyɛ̍i̍ya̍, ma̍ wā chūīŋāā lāāndūa̍a̍ 
hēlɔ̄ɔ̍. 

11O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ vēēlū ya̍ o̍ lɔ̄mā sɔ̄lāāmā māŋ ni᷄ŋ āā, ‘Che̍kɔ̍pū.’ 
Mi̍ chɛ᷅l a̍a̍, ‘Ēe̍.’ 

12Mbo̍ dīmūl la̍ āā, ‘Chu̍a̍ wɔ̍ hɔ᷅lla̍ mā to̍fa̍, chu̍i̍ŋāā tōōyīa̍a̍ cho̍ chūīŋnda̍ hēlɔ̄ɔ̍ 
wa̍, ā nɔ̄ tīndi̍a̍ŋ, ā pūm ā pōnyɛ̍i̍. Chɔ̄ɔ̍ ya̍ I̍ che᷅ nyɛ̄ o̍ nyɛ̄ Le̍bāŋ cho̍ tōsāa̍ a̍ nūm 
ndo̍ ni̍, le̍la̍ŋ ya̍ I̍ to̍sa̍ le̍nde̍ ni̍. 

13Ya̍ cho̍ Mɛ̍lɛ̄ka̍ ni̍, ya̍ chɔ̍mnu̍ŋ nu̍m Bɛ̍tɛ̄ɛ̄l, nāa̍ ŋ̄ ba᷄ŋ pōūwo̍ le̍ nu̍m yīyāla᷄ŋndo̍ 
wa̍ ni̍. Pāa̍le̍ le̍ŋ, ma̍ tālā chūɛ̄īmā ɔ̄li̍fīi̍ya̍ŋ o̍ pōū kōŋ chōo̍, ma̍ chūā būŋgɛ̄i̍ nāa̍ 
ya̍ chu̍a̍. Chɔ̍ŋ ni̍ko̍ mā fa̍ŋa̍ŋ na̍ŋ, mā mi̍i̍ŋgu̍ o̍ lɛ̄ŋndē nūmnde̍ŋ ni᷄ŋ, nāa̍ ŋ̄ vēlu᷄ŋ 
nda̍.’ ” 

14Mɛ̄ɛ̍ Che̍kɔ̍pū chi̍i̍ nda̍ chɔ̄m, mi̍ Lu̍e̍chɛ̄l nda̍ Li̍yā a̍ mu̍lī āā, “Ŋ̄ nɔ̍ lɛ̍ nyɛ̄ o̍ nyɛ̄ 
o̍ fi̍nyā nāa̍ lo̍ chi̍ɛ̍ī ni̍ŋ māā nyɛ̄m kɛ᷅ le̍. 

15Ŋ̄ chō ni᷅ŋ māchūāā māā lāmīāl ndu̍ o̍ hɔ̄l. Ō pīsi̍ na̍a̍ o̍ nyɛ̄ sɔ̄lāa̍ bɛ̄ŋgu̍, mbo̍ chīī 
bɛ̍ɛ̍ nyɛ̍ sɔ̄la̍a̍ kōŋ di̍o̍. 

16Nyɛ̄ o̍ nyɛ̄ Mɛ̄lɛ̄ka̍ bīī fi̍nyā nāa̍ o̍ bā mbo̍ kē nu̍m, o̍ na̍a̍ cho̍ ko̍ŋ ni̍, na̍a̍ 
chūāūwāā nāa̍. Le̍la̍ŋ, to̍sa̍ nyɛ᷅ o̍ nyɛ̄ Mɛ̄lɛ̄ka̍ dīmu̍l nu̍m le̍ tōsāa̍.” 

17-18 O̍ ko̍ŋ kɔ̍ɔ̍lī, mi̍ Che̍kɔ̍pū bɛ̍ɛ̍ndīa̍ŋ le̍ kɔ̄la̍ŋ o̍ Āa̍se̍ fi̍nyā ndɔ̄ lo̍, o̍ lɛ̄ŋndē 
Ke̍nāŋnde̍ŋ ni᷄ŋ. Mbo̍ chūā chūāūwāā ndūa̍a̍ a̍ lāāndāā ndūa̍a̍, mbo̍ hēēlū nda̍ o̍ 
nyɔ̍mi̍a̍a̍ chōo̍, mi̍ ndu̍ si᷅m chɔ̄lūāā ndūa̍a̍ o̍ sɔ̍la̍ wa̍ kɔ̄ɔ̄lī mbo̍ kūā a̍ nda̍ a̍ nyɛ̄ o̍ 
nyɛ̄ o̍ nɔ̍, o̍ lɛ̄ŋndē Mɛ̄sōpōte̍e̍mīāā le̍ŋ ni᷄ŋ. 

19Bōōndi̍i̍ ke̍ŋ, Le̍bāŋ ndu̍ o̍o̍ ku̍ɛ̄ nāa̍ nda̍ wa̍ sāa̍ ndūa̍a̍ māndāa̍ o̍ po̍llo̍ ni᷄ŋ nda̍, 
le̍ nda̍ yīīŋnde̍ kīlīo̍o̍. O̍ ko̍ŋ, mi̍ Lu̍e̍chɛ̄l chu̍ā nyɛ̄m yu̍ŋgu̍ fi̍nyā ndā so̍o̍lūū māā 
mɛ̄lɛ̄ka̍a̍ ndā wo̍ŋ mbo̍ kūa̍ŋ a̍ mu̍ŋ. 

20Mɛ̄ɛ̍ Le̍bāŋ A̍lu̍e̍mīāānɔ̄ ku̍ɛ̄ sāa̍ yīīŋnde̍ kīlīo̍o̍, mi̍ Che̍kɔ̍pū yi̍i̍lūl ndu̍ wo̍yāa̍. 
Mbo̍ kūānu᷄ŋ, bāli̍ kōŋ bɛ̍ɛ̍, ō dōu̍ ndu̍ le̍. 

21Nyɛ̄ o̍ nyɛ̄ ndu̍ o̍o̍ nɔ̍, mbo̍ kūāndū kpo̍u̍ mbo̍ kūānu᷄ŋ. Ma̍ lō kɔ̄la̍ŋ ma̍ tāŋ 
Yūfi̍lu̍a̍ti̍i̍ya̍ŋ, ma̍ sāā ni᷅ŋ kɔ̄la̍ŋ bā lɛ̄ŋndē ŋ̄pēmbūle̍ŋ Ki̍li̍a̍a̍dī pɔ̍. 

Le̍bāŋ tis̍a̍ Che̍kɔp̍ū kɔɔ̄l̄ī 
22O̍ ko̍ŋ kɔ̍ɔ̍lī, ma̍ dīmūl Le̍bāŋ o̍ pālɛ̍i̍ yāa̍ ndɔ̄ɔ̍ ni᷅ŋ māā Che̍kɔ̍pū chi̍mbū mbo̍ 
kūa̍ŋ. 

23Dīmūllo̍ ndu̍, mbo̍ chūā pūa̍a̍ ndūa̍a̍ ma̍ tīsā Che̍kɔ̍pū kɔ̄ɔ̄lī. Ma̍ kūā le̍ pālɛ̍i̍ ī 
ŋɔ᷄mmɛ̍ū. Le̍ kɔ̄la̍ŋ ni᷅ŋ ā lɛ̄ŋndē ŋ̄pēmbūle̍ŋ Ki̍i̍li̍a̍dī, ma̍ kāndū nda̍ bēndāllo̍. 

24Kɛ̍ nyūmmā māŋ, mi̍ Mɛ̄lɛ̄ka̍ hūŋ nāa̍ Le̍bāŋ A̍lu̍e̍mīāānɔ̄ chu̍a̍ o̍ lɔ̄mā sɔ̄la᷄ŋ ni᷄ŋ. 
Mi̍ Mɛ̄lɛ̄ka̍ dīmūl ndu̍ āā, “Le̍bāŋ, ma̍nda̍ŋ. Yɔ᷅ŋ Che̍kɔ̍pū nyɛ̄ o̍ nyɛ̄ le̍.” 

25O̍ ko̍ŋ kɔ̍ɔ̍lī, mi̍ Le̍bāŋ be̍ndāl Che̍kɔ̍pū dīi̍mā ndɔ̄ ko̍ŋ. A̍ bōōndi̍i̍ ke̍ŋ Che̍kɔ̍pū 
nda̍ wānāā ndūa̍a̍ nda̍ a̍a̍ bɛ̍ɛ̍ndi̍a̍a̍ ni᷅ŋ fo̍ndāa̍ o̍ lɛ̄ŋndē ŋ̄pēmbūle̍ŋ Ki̍i̍li̍a̍dī lo̍ŋ le̍ 
mā lɔ᷄l lo̍ŋ nyu᷅mmā māŋ. Le̍bāŋ bɛ̍ɛ̍, ma̍ bɛ̄ɛ̄ndīāā fo̍ndāa̍ le̍ lūa̍a̍ŋ o̍ lɛ̄ŋndē 
ŋ̄pēmbūlē lēŋ Ki̍i̍li̍a̍dī lo̍ŋ nyu᷅mmā māŋ. 

26O̍ ko̍ŋ, mi̍ Le̍bāŋ kɔ̍ nyu̍nā Che̍kɔ̍pū āā, “Vɛ᷅ ya̍ wo̍yā wāā nu̍a̍ā tōsāllo̍? Vɛ᷅ 
hūŋnɔ᷄ŋndo̍ a̍ chūāūwāā nīa̍a̍ mɛ̄ɛ̍ wānā yɔ᷅ŋ āā chīa̍a̍ ŋ̄ bīī o̍ chɔ̄ūwo̍ ni̍? 

27Vɛ᷅ ma̍ tōsāl la̍ ka̍fālā wāā le̍nde̍? Vɛ᷅ hūnɔ̄ɔ̍ le̍nde̍ sɔ̍ɔ̍ sɔ̍ɔ̍ a̍ di̍mu̍l lā mi̍ ya̍ i̍i̍ 
cho̍ŋgu̍ŋ nu̍m a̍ kɔ̄l kɛ̄ndɛ̄ le̍? Tē nūm o̍o̍ di̍mu̍l la̍ pɛ̍, ŋ̄ wa̍ fɛ̍ɛ̍ŋ kɔ̍l kɛ̄ndɛ̄ bɛ̄ndōo̍ 
tōsā a̍ nyɛ̄ chāa̍ le̍ kɔ̄lā nūmnda̍ŋ. 

28Kɛ̍ chūāūwāā nīāā ma̍māa̍ ni̍, kālāa̍ ndāa̍ ni̍, a̍ to̍sa̍ I̍ cho̍ŋgu̍ŋ ndɛ̍ nda̍ le̍. 
Dīɔ̄mnde̍ pi̍la̍ ŋ̄ tōsa̍ he̍ī ni̍. 

29A̍ nyɛ̄ ŋ̄ tōsa̍ ho̍ō wo̍, ya̍ i̍i̍ nɔ̍ kpāāyā mī yɔ̍ŋ nu̍m nyɛ̄. Kɛ̍ ndu̍yɛ̍, Mɛ̄lɛ̄ka̍ fi̍nyā 
nūm cho̍ pīɛ̄īyo̍ wo̍, sīla̍ ya̍ o̍ lɔ̄mā sɔ̄la᷄ŋ ni᷄ŋ chɔ̍chɔ̄l. Mbo̍ dīmūl la̍ āā, ‘Le̍bāŋ, 
ma̍nda̍ŋ. Yɔ᷅ŋ Che̍kɔ̍pū nyɛ̄ o̍ nyɛ̄ le̍.’ 

30I̍ si̍nā māā wānāā nūmnda̍ ŋ̄ yēēma̍ ni᷅ŋ ta̍u̍ ni̍, nyɛ̄ kōŋ ŋ̄ hīŋnu᷄ŋ hu̍nɔ̄ɔ̍ ho̍ō ni̍. 
Kɛ̍ ndu̍yɛ̍, vɛ᷅ ma̍ chīīmbūū nyɛ̄m ni̍ŋ na̍a̍ ŋ̄ sōōlūū na̍a̍ yu̍ŋgu̍ nūu̍ māā mɛ̄lɛ̄ka̍ā 
nāā wo̍ŋ ma̍ hūŋnu̍ŋ a̍ mu̍ŋ?” 

31Mi̍ Che̍kɔ̍pū mu̍lī āā, “I̍ chi̍mbu̍ fo̍ndō le̍, sīōōŋnde̍ wa̍ ya̍ māā tē ya̍ i̍i̍ di̍mu̍l nu̍m 
pɛ̍ māā I̍ cho̍ lākɔ̄ŋnɔ᷄ŋ, a̍ wa̍ chūāūwāā nūmnda̍ pūū ya̍ o̍ bā a̍ ka̍ka̍. 

32A̍ nyɛ̄m nya̍ŋ nya̍ sōōlūū wo̍ŋ o̍kɔ̄ɔ̄ yɛ̍, I̍ chu̍e̍ nyɛ᷅m wāā le̍nde̍ le̍. Mɛ̄ɛ̄ndi̍a̍ŋ, tē 
a̍ sa̍a̍lu̍ŋ mu̍ŋ wāna̍ nī o̍ bā pɛ̍, wānā ko̍ŋ ō sɔ̄la̍ pi̍ɔ̍mndo̍. Pūa̍a̍ cho̍ ha̍ā na̍a̍ īkɛ̄i̍ 
ya̍, nda̍ cho̍ se̍īya̍ na̍a̍ nūm tɛ̍ɛ̄ŋ ni̍. Nyɛ̄ o̍ nyɛ̄ nūm a̍ sa̍a̍lu̍ŋ o̍ nyɛ̄m nu᷄ŋ tɛ̄ɛ̄ŋ pɛ̍, 
so̍li̍ ndu̍ nda̍ o̍ hɔ̄l mā chē.” Kɛ̍ mɛ̄ɛ̄māā Lu̍e̍chɛ̍l chi̍i̍mbu̍u̍ nyɛ̄m fi̍nyā ndɔ̄ nda̍ 
yu̍ŋgu̍ ndɔ̄ɔ̍ ā sōōlūū mu᷅ŋ ndo̍ŋ ni̍, kɛ̍ Che̍kɔ̍pū si̍na̍ nu̍a̍ā le̍. 

33O̍ ko̍ŋ kɔ̍ɔ̍lī, mi̍ Le̍bāŋ lu̍ɛ̍ī o̍ tɛ̍ndɛ̄i̍ Che̍kɔ̍pū wo̍ ni᷄ŋ mbo̍ mɛ̄ɛ̄ndīa̍ŋ. Wāŋ 
lāāndūāā bu̍ɛ̍i̍yāā ŋīɔ̍ɔ̍ŋnda̍ bɛ̍ɛ̍ mbo̍ lūɛ̄ī o̍ tɛ̍ndɛ̄i̍ ndāa̍ ni᷄ŋ, mbo̍ mɛ̄ɛ̄ndīa̍ŋ si̍lɔ̍. 
Kɛ̍, ō sēēlu̍ŋ nyɛ᷅m ndɔ̄ŋ mu̍ŋ te̍. Mbo̍ mɛ̄ɛ̄ndīa̍ŋ o̍ tɛ̍ndīi̍ Li̍yā wo̍ ni᷄ŋ mbo̍ fūlā. 
Mbo̍ lūɛ̄ī o̍ Lu̍e̍chɛ̄l lo̍. 

34Lu̍e̍chɛ̄l ndu̍ o̍o̍ chu̍a̍ ni᷅ŋ nyɔ̄ɔ̍ŋ mu᷅ŋ mbo̍ wōū o̍ nyɛ̄ nda̍ hāndū nyɔ̍mi̍ɔ̍ɔ̍ o̍ kɔ̄ɔ̄ 
le̍ chālle̍ wo̍ ni᷄ŋ. Mɛ̄ɛ̍ o̍ wo̍u̍, mbo̍ kɛ̄sī, mbo̍ chālnu᷄ŋ le̍cho̍o̍. Mɛ̄ɛ̍ Le̍bāŋ lu̍ɛ̍ī, mbo̍ 
kīndīlīāā nyɛ̄ o̍ nyɛ̄ fe̍e̍ o̍ tɛ̍ndīi̍yo̍ ni᷄ŋ, kɛ̍ ō sēēlu̍ŋ nyɛ᷅m ndɔ᷄ŋ mu᷅ŋ te̍. 

35O̍ ko̍ŋ kɔ̍ɔ̍lī, mi̍ Lu̍e̍chɛ̄l di̍mūl fi̍nyā ndɔ̍ āā, “Fāllo̍, du̍a̍a̍ŋ tu̍mbe̍ le̍ mɛ̄ɛ̍ ŋ̄ lūɛ̄ī I̍ 
che̍ŋ īsi̍si̍ le̍ nu̍m bɛ̄ɛ̄le̍ŋ kīo̍o̍ le̍ yɛ̍. I̍ cho̍ kɛ̍ndi̍a̍a̍ le̍, pāŋgi̍i̍ nīi̍ ya̍ che᷅ ni̍.” O̍ ko̍ŋ, 
mi̍ Le̍bāŋ nu̍u̍vīāā, kɛ̍ ō chi̍ nyɛ᷅m ndɔ̍ŋ nda̍ sōōlūū nda̍ yu̍ŋgu̍ ndɔ̄ɔ̍ māā mɛ̄lɛ̄ka̍ā 
ndā wo̍ŋ te̍. 

36Nūūvīāā kōŋ ō chi̍ mu̍ŋ te̍, mi̍ Che̍kɔ̍pū du̍a̍u̍nu᷄ŋ tu̍mbe̍. Mbo̍ dīmūl Le̍bāŋ āā, 
“Ɔ̍ɔ̄ ni̍ko̍ su̍ɛ̍i̍ ya̍ tɛ̍ɛ̍mbu̍u̍ a̍ nūm, ma̍ tūāl la̍ nyāānɔ᷄ŋndo̍ kɔ̄ɔ̄lī le̍ ndi̍ ve̍? 

37A̍ nu̍u̍vi̍a̍a̍ o̍ nyɛ̄m nu᷄ŋ tɛ̄ɛ̄ŋ kpe̍de̍, ɔ̍ɔ̄ ni᷅ŋ wōlɔ̄ɔ̄ nu᷄m ŋ̄ sāālu̍ŋ o̍ nyɛ̄m nu᷄ŋ tɛ̄ɛ̄ŋ 
ndo̍? Tē a̍ sa̍a̍lu̍ŋ dɔ̍ɔ̍ yɛ̄ nūm pɛ̍, mɛ̄ɛ̍ so̍li̍ wɔ̍ ndu̍ na̍ŋ wa̍nāā nīa̍a̍ a̍ wa̍nāā nūm 
a̍ ŋ̄ hīŋ kɔ̄ɔ̄lī wa̍ o̍ hɔ̄l, mā kēlū na̍a̍ yāmɛ̍i̍ tɛ̄ɛ̄ŋ na̍a̍ nūm.” 

38Mi̍ Che̍kɔ̍pū hi̍a̍ū lāchī a̍ sūɛ̍i̍ nāa̍ Le̍bāŋ chu̍a̍ āā, “Wɔ̄sīlā bi̍di̍i̍ŋ ndā ya̍ I̍ chi̍i̍ la᷅ŋ 
wa̍llo̍ nu̍m o̍ bā la̍ŋ ki̍nɛ̍i̍, sāā nu̍mnda̍ ni̍, chūīŋāā nūmnda̍ ni̍, ō pīlɛ̍ bɛ̍ɛ̍ ō kɛ̄ɛ̍ le̍ 
chūāūwa̍ kōmɔ̄ɔ̍ le̍, kɛ̄lɛ̄ŋgāā mī ō pīlɛ̍ bɛ̍ɛ̍ o̍ vi̍i̍ku̍u̍. Ndu̍yɛ̍, wɔ̄sīla̍ŋ nda᷅ŋ kpo̍u̍ 
chɔ̄lū nūmndo̍ ō pīlɛ̍ bɛ̍ɛ̍ I̍ di̍i̍ ndu̍ mī de᷅ le̍. 

39Ā yɔ᷄ŋ bɛ̍ɛ̍ āā vīsī bīyāa̍ ndu̍ o̍o̍ di̍ī ō pīlɛ̍ ni̍, i̍i̍ chu̍u̍ nu̍m ō vīlɛ̍i̍ ko̍ŋ le̍ nu̍m 
chɔ̄mndo̍ māā ō cho̍ dɛ̍nɛ̍ nī le̍ le̍. Lūɛ̄īnɔ᷄ŋndo̍ ya̍ i̍i̍ lu̍ɛ̍i̍nūŋ cho̍o̍ mī mi̍ŋgi̍ ndu̍ 
sɔ̍ŋgɔ̄ ni̍. Vīīya̍ bɛ̍ɛ̍ nda̍ a̍a̍ chi̍i̍mbu̍u̍ chɔ̄lōo̍ pɛ̍, ō wa̍ i̍pa̍la̍, ō wa̍ i̍chɔ̍l nda̍ 
chīīmbu̍u̍ ni̍, mɛ̄ɛ̍ mī nūm o̍o̍ to᷅l la̍ kɔ̄ɔ̄lī, mī mi̍ŋgi̍ ndu̍ sɔ̍ŋgɔ̍. 

40Le̍nde̍ ya̍ lo̍ fāfa̍la̍a̍ a̍ chɔ̄lūāā nūmnda̍ ni̍, pāa̍le̍ŋ lē lūāā ya̍ īpāla̍, hūēīye̍ ī pālā 
ya̍ īchɔ̄l, lē pūm hɔ̄lte̍ŋ bɛ̍ɛ̍ I̍ ku̍mbū mī lɔ̍l te̍. 

41Le̍ wɔ̄sīla̍ŋ ndāŋ bi̍di̍i̍ŋ, I̍ cho̍ nu̍m sāāŋgīāllo̍. I̍ to̍sa̍ wa̍llo̍ le̍ wɔ̄sīla̍ŋ tɔ̍ a̍ lā 
hīɔ̍ɔ̍lu̍ le̍ chūāūwāā nūm ŋi̍ɔ̍ɔ̍ŋnda̍. Mi̍ ma̍ndā vɛ̄lɛ̄ chɔ̄lūāā nūmnda̍ le̍ wɔ̄sīla̍ŋ lā 
ŋɔ᷄mpu᷅m le̍ mā pa̍a̍wa̍ ya̍ a̍ ni̍a̍a̍. Kɛ̍ ma̍ tōsāl la̍ ka̍fāla̍ŋ. Ma̍ māŋgālā pāāwā nūu̍ 
mi̍ nyɛ̄ kōŋ kūā ni᷅ŋ bɛ̄mbɔ̄ɔ̍ tɔ̍. 

42Mɛ̄lɛ̄ka̍ ō fi̍nyāā nīa̍a̍, E̍bīlāha᷅m a̍ Āa̍se̍ a̍ pi̍ɛ̍īyo̍, ndu̍ ko̍ wa̍ ya̍ kɔ̄ɔ̄lī ni̍. Tē ndu̍ 
o̍o̍ ve̍ ko̍ŋ te̍, bālā fo̍ndō ŋ̄ wa̍ ya̍ mālɔ̄ɔ̄ ni̍ mī ya̍ i̍i̍ ku̍ɛ̄. Kɛ̍ mi̍ Mɛ̄lɛ̄ka̍ chā nyɛ̄ nī 
pa̍lāa̍, ndu̍yɛ̍ mbo̍ chā mɛ̄ɛ̍ ya̍ sa̍ŋga̍ yɛ̍. Le̍ sa̍bōo̍ ho̍ō, mi̍ ndu̍ pi̍la̍ ki̍lūl nu̍m 
yāmɛ̍i̍. Nyɛ̄ kōŋ kpe̍e̍kpe̍i̍ ndu̍ pi̍la̍ so̍ō nu̍a̍ā nāa̍ nūm chu̍a̍ o̍ lɔ̄mā sɔ̄la̍ŋ ni᷄ŋ 
chɔ̍chɔ̄l ni̍.” 

Che̍kɔp̍ū yii̍ ̍kpe̍ma̍a̍ nda̍ Le̍bāŋ 
43O̍ ko̍ŋ kɔ̍ɔ̍lī, mi̍ Le̍bāŋ di̍mūl Che̍kɔ̍pū āā, “Wāŋ lāāndūa̍a̍ cho̍ ha̍ā nu̍m o̍ bā wa̍, 
chūāūwāā nīa̍a̍ nda̍ chō ni̍, chūāūwāā nda̍ vēlū wa̍ bɛ̍ɛ̍ hɔ̍ɔ̍vāā nīa̍a̍ nda̍ chō ni̍. 
Chɔ̄lūāā ŋ̄ nɔ̄ ha̍ā wa̍ bɛ̍ɛ̍ chɔ̄lūāā nīa̍a̍ nda̍ chō ni̍. Nyɛ̄ o̍ nyɛ̄ ŋ̄ chō chɔ̄ɔ̍, ya̍ nɔ̍ ni̍. 
Kɛ̍ ndu̍yɛ̍, chūāūwāā nīa̍a̍ ni̍, chūāūwāā nda̍ vēlū wa̍ ni̍, I̍ nɔ̍lā lɛ̍ ī bi̍ī nda̍ nu̍m o̍ 
bā le̍. 

44Le̍la̍ŋ, na̍a̍ nūm ŋ̄ yīi̍ kpe̍ma̍a̍, mī ŋ̄ dīī pōūta̍ŋ ku̍ndā le̍ wāa̍ māā nyɛ̄ yīyāla᷄ŋ 
na̍a̍ a̍ kpe̍ma̍ na̍a̍ ŋ̄ yīi̍ ko̍ŋ ndo̍.” 

45O̍ ko̍ŋ kɔ̍ɔ̍lī, mi̍ Che̍kɔ̍pū chu̍ā pōūwo̍, mbo̍ bāŋ ndu̍ le̍ lōōnɔ᷄ŋndo̍ a̍ kpe̍ma̍ lu̍ɛ̍ī 
nda̍ tɛ̄ɛ̄ŋ ndo̍. 

46Mi̍ Che̍kɔ̍pū di̍mūl pūa̍a̍ cho̍ ndu̍ o̍ bā wa̍ āā, “Lā ŋ̄ chūūŋgi̍āŋ pōūta̍ŋ.” Ma̍ 
chūūŋgīāā pōūta̍ŋ, a̍ dīī la̍ŋ ku̍ndāa̍. O̍ ko̍ŋ kɔ̍ɔ̍lī, ma̍ hūŋ a̍ nyɛ̄ dīa̍a̍, ma̍ dīā ndu̍ o̍ 
pōūtā ku̍ndālā lāŋ īkɛ̄i̍. 

47Mi̍ Le̍bāŋ ke᷅ pōūtā ku̍ndālā lāŋ dīōla̍ŋ āā, Chɛ̍kā Sāhādu̍tā. Kɛ̍ mi̍ Che̍kɔ̍pū ndu̍ 
ke᷅ pōūtā ku̍ndāla̍ŋ dīōla̍ŋ āā, Ka̍a̍līī. 

48Mi̍ Le̍bāŋ lo᷅ o̍ ko̍ŋ mbo̍ dīmūl Che̍kɔ̍pū āā, “Pōūta̍ ku̍ndāla̍ŋ ndāŋ lā chō 
māchūāā le̍ na̍a̍ lōōnɔ᷄ŋndo̍ a̍ kpe̍ma̍ na̍a̍ ŋ̄ yīi̍ na̍a̍ nūm ndo̍.” O̍ ko̍ŋ, ma̍ kē fo̍ndā 
kōŋ dīōla̍ŋ āā, Ka̍a̍lūū. 

49Mi̍ Le̍bāŋ di̍mī āā, “Mbɔ̄ māā hɔ̄lte̍ Mɛ̄lɛ̄ka̍le̍ŋ lē wa̍ na̍a̍ cho̍o̍ bo̍o̍ndi̍i̍ na̍a̍ ŋ̄ chō 
wāna᷅ŋ la̍nda̍ŋ la̍nda̍ŋ nde̍ fɔ̍!” Le̍ he̍ī, ma̍ kē vɛ̄lɛ̄ fo̍ndāŋ kōŋ dīōlā chēle̍ŋ āā 
Mi̍si̍pā. 

50Mi̍ Le̍bāŋ si̍lā Che̍kɔ̍pū āā, “Tē ā bīī chūāūwāā nīa̍a̍ ya̍ I̍ ke̍ nu̍m nda̍ bīyɔ̄ɔ̄ wɔ̄ɔ̍ŋ 
pɛ̍, kɛ̄lɛ̄ŋgāā mā chu̍a̍ la̍nɔ̍ che᷅le̍ŋ o̍ nda̍ kɔ̍ɔ̍lī, le̍ mɛ̄ɛ̍ ya̍ I̍ cho̍ nu̍m chɔ̄ le̍ yɛ̍ pɛ̍, 
mɛ̄ɛ̍ si̍na̍ pɛ̍ŋgu̍ māā Mɛ̄lɛ̄ka̍ chō na̍a̍ chɔ̄ɔ̍ vēllāa̍ vēllē.” 

51Mi̍ Le̍bāŋ lo᷅ vɛ̄lɛ̄ o̍ ko̍ŋ, mbo̍ dīmī āā, “Ā chē pōūtā ku̍ndāla̍ŋ nda᷅ŋ a̍ pōū ya̍ ba̍ŋ 
ho̍ō le̍ wāa̍ na̍a̍ yīyāla᷄ŋndo̍ vēllāa̍ vēllē wo̍. 

52Pōūtā ku̍ndāla̍ŋ nda᷅ŋ ni̍, a̍ pōu̍ ba̍ŋnu̍ŋ ho̍ō wo̍, lā chō le̍ na̍a̍ yīyāla᷄ŋndo̍ vēllāa̍ 
vēllē. Ya̍ I̍ che᷅ŋ ndɛ̍ mī hu̍u̍lu̍ la̍ŋ chōo̍ mī kɔ̍ sa̍ā nu̍m a̍ sɔ̍ŋgɔ̄ le̍. Nūm bɛ̍ɛ̍, a̍ hu̍u̍lū 
po̍ū yīyāla᷄ŋndo̍ ho̍ō chōo̍ ā hu̍ŋ sa̍ā ya̍ a̍ sɔ̍ŋgɔ̄ le̍. 

53Mɛ̄lɛ̄ka̍ E̍bīlāha᷅m a̍ Nāhɔ̍ɔ̄ a̍ pi̍ɛ̍ī yo̍ ndu̍ ki̍a̍lū na̍a̍ yāmɛ̍i̍ tɛ̄ɛ̄ŋ ni̍.” O̍ ko̍ŋ kɔ̍ɔ̍lī 
Che̍kɔ̍pū bɛ̍ɛ̍ mbo̍ chūā būŋgɛ̍i̍ o̍ Mɛ̄lɛ̄ka̍ lo̍, ō Āa̍se̍ fi̍nyā ndɔ̄ pi̍ɛ̍ī yo̍, māā ō chō 
kpe̍ma̍ nda̍ yīi̍ yo̍ māndā. 

54Mi̍ Che̍kɔ̍pū di̍ī chɔ̄lōo̍, mbo̍ sōlī sa̍lāa̍ o̍ pēmbēi̍ chōo̍ nāa̍ Mɛ̄lɛ̄ka̍ chūā. Mbo̍ 
vēēlū wāŋ pīāāndūa̍a̍ o̍ yu̍ŋgu̍ ndɔ̄ɔ̍ chōo̍, ma̍ dīā nyɛ̄ dīāā kōŋ. Mɛ̄ɛ̍ nda̍ chīi̍ nyɛ̄ 
dīa̍a̍ di̍o̍, ma̍ lɔ̄l o̍ pēmbēi̍ chōo̍ lo̍ŋ pi̍i̍ nyu᷅mmā māŋ. 

55Pāa̍le̍ŋ sīɔ̍ɔ̍ dīi̍mā ndɔ̄ɔ̍, mi̍ Le̍bāŋ pe̍nā chɔ̄nɔ᷄ŋ pu̍u̍ŋ, mbo̍ kɔ̄ɔ̄mīa̍ŋ chu̍a̍u̍wāā 
ndūāā ma̍māa̍ a̍ chūāūwāā ndūa̍a̍, mbo̍ chōŋgu᷄ŋ nda̍ ā pīlɛ̍ŋ pi̍lɛ̍ŋnda̍, mbo̍ dūāū 
nda̍ sa̍lā. Chi̍i̍yo̍ nda̍ sa̍lāa̍ dɔ̄wɔ̄ɔ̍, mbo̍ mīīŋgū o̍ ndu̍ lo̍. 

Chɛ̄nɛ̍se̍ē 32 

Che̍kɔp̍ū bɛɛ̍n̍dia̍̍ŋ le̍ Ii̍̄sɔ ̄kōmāllo̍ 
1O̍ ko̍ŋ kɔ̍ɔ̍lī, mi̍ Che̍kɔ̍pū nda̍ yu̍ŋgu̍ ndɔ̄ɔ̍ ā hīāū lāchī a̍ kɔ̄la̍ŋ. Mɛ̄ɛ̍ nda̍ wa̍ kɔ̄la̍ŋ, 
mi̍ ki̍i̍la̍a̍ Mɛ̄lɛ̄ka̍a̍ ā hūŋ nāa̍ Che̍kɔ̍pū chu̍a̍. 

2Mɛ̄ɛ̍ Che̍kɔ̍pū che᷅ nda̍, mbo̍ dīmī āā, “Na̍nu̍ŋ ki̍a̍mbūe̍i̍ Mɛ̄lɛ̄ka̍ nūu̍ chō ni̍.” Mbo̍ 
kē fo̍ndāŋ kōŋ dīōla̍ŋ āā Māha̍nīm. 

3O̍ ko̍ŋ kɔ̍ɔ̍lī, mi̍ Che̍kɔ̍pū so̍lī wāŋnda̍, mbo̍ vīām nda̍ lāchī a̍ yōōŋgōo̍ nāa̍ I̍īsɔ̄ 
bɛ̍ndɔ̄ chu̍a̍, o̍ lɛ̄ŋndē Si̍ɛ̍ɛ̄le̍ŋ ni᷄ŋ. Le̍ nda̍ vēēlū vɛ̍lɛ̄ āā, lɛ̄ŋndē I̍dɔ̄mnde̍ŋ nde̍ŋ. 

4Mbo̍ chōŋgu᷄ŋ nda̍ āā, “Tē lā kūɛ̄ pɛ̍, lā dīmu̍l wa᷅na̍ nī ba̍nāa̍ I̍īsɔ̄ māā ya̍ bu̍ɛ̍i̍ 
ndɔ̄ɔ̍ Che̍kɔ̍pū ya̍ i̍i̍ ku̍ɛ̄ Le̍bāŋ o̍ bɛ̄ŋgu̍ cho̍o̍. Lo̍ŋ ya̍ I̍ lo̍ ha̍a̍a̍ ni̍ mɛ̄ɛ̍ hūnɔ̄ɔ̄ ya̍ I̍ 
cho̍ ho̍ō wo̍. 

5Lā dīmu̍l ndu̍ māā I̍ nɔ̍ nāūwa̍, a̍ sōfɛ̍li̍a̍a̍, a̍ sāa̍, a̍ chūīŋnda̍, a̍ bu̍ɛ̍i̍yāā wāŋ 
pīāāndūa̍a̍ a̍ ā lāāndūa̍a̍. Le̍la̍ŋ, dīmūllo̍ ya̍ I̍ cho̍ ndu̍ wa᷅na̍ nī ba̍nāa̍ ni̍ māā I̍ hi᷅ŋ, 
māā I̍ hɛ̍na̍ŋ mbō na᷄ŋ kɔ̄l a̍ ya̍.” 

6Mi̍ wānāā Che̍kɔ̍pū ve᷅m nda̍ kūā ma̍ mīīŋgū. Mɛ̄ɛ̍ nda̍ hīŋ ma̍ dōōnu᷄ŋ ndu̍ ko̍na̍ 
āā, “Ŋ̄ kūɛ̄ mi̍ ŋ̄ kɔ̍ do̍o̍nu᷄ŋ I̍īsɔ̄ bɛ̍nu̍m ko̍na̍. Ō chō hūnɔ̄ɔ̍ nāa̍ nu̍m chu̍a̍. Ō chō 
hūnɔ̄ɔ̍ a̍ pūa̍a̍ kɔ̄ɔ̄lī kɛ̄mɔ̄ɔ̍ lē hīɔ̍ɔ̍lu̍ (400).” 

7Mɛ̄ɛ̍ nda̍ do̍o̍ŋ Che̍kɔ̍pū ko̍na̍ le̍nde̍, mi̍ sīōōŋnde̍ bīī ndu̍ ta̍u̍, mbo̍ kāndū 
būūla᷄ŋndo̍. Le̍ he̍ī, mbo̍ pīɔ̄ū wānāā ndūa̍a̍ ku̍ndāla̍ŋ lā tīɔ̍ɔ̍ŋ. Sāa̍ ni̍, a̍ chūīŋnda̍, 
a̍ nāūwa̍, a̍ nyɔ̍mi̍a̍a̍, mbo̍ pīɔ̄ū nda̍ sālā tīɔ̍ɔ̍ŋ, mbo̍ yāā nda̍ o̍ fo̍ndāŋnda̍ŋ te̍ŋge̍ŋ 
te̍ŋge̍ŋ. 

8Kāni̍, kɛ̄ɛ̄sīāā ndɔ̄ɔ̍ wa̍ ni̍ māā, tē I̍īsɔ̄ o̍ de̍l ku̍ndāa̍ ō pīlɛ̍ chōo̍ mbō dīu̍u̍ nda̍ pɛ̍, 
ō wa̍ bɛ̍ɛ̍ ku̍ndāa̍ ō pīlɔ̍ɔ̍ ndu̍ nɔ̍lā mbō hɛ̄lu᷄ŋ. 

9O̍ ko̍ŋ kɔ̍ɔ̍lī, mi̍ Che̍kɔ̍pū pi̍ɛ̍ī Mɛ̄lɛ̄ka̍. Mbo̍ dīmī āā, “O̍o̍ Mɛ̄lɛ̄ka̍, nūm Mɛ̄lɛ̄ka̍ fi̍nyā 
nī ma̍māa̍ E̍bīlāha᷅m fi̍nyā nūu̍ Āa̍se̍ a̍ pi̍ɛ̍ī yo̍. Nūm Mɛ̄lɛ̄ka̍ Ya̍a̍wɛ̄ɛ̄, nu᷄m di̍mu̍l la̍ 
ni̍ māā ya̍ I̍ chɔ̍ŋ mī mi̍i̍ŋgu̍ o̍ lɛ̄ŋndē nīle̍ŋ ni᷄ŋ, nāa̍ wānāā nīa̍a̍ chūā, ma̍ dīmī māā 
ā chō ya̍ mālā. 

10Ndu̍yɛ̍ nyɛ̄ o̍ nyɛ̄ ŋ̄ chūe̍l la̍ būŋgɛ̄i̍ ma̍ tōsā ndu̍ mɛ̄ɛ̍ ŋ̄ dīmi̍ yɛ̍. I̍ cho̍ bɛ̍ɛ̍ le̍tu̍u̍ 
le̍ tōnya̍ wāā le̍nde̍ sɔ̍lā nu̍m o̍ bā le̍. Kɔ̄lā ya̍ I̍ wa̍ mī ta᷅ŋ Chɔ̍ɔ̍dāŋ nda̍ŋ ndo̍, mɛ̄ɛ̍ 
tīnda̍a̍ mbo̍ wā ya̍ o̍ bā. I̍ ku̍e̍ a̍ nyɛ̄ o̍ nyɛ̄ o̍ bā le̍. Kɛ̍ hāū ni᷅ŋ, I̍ cho̍ mīīŋgōo̍ a̍ 
wāŋnda̍ ku̍ndāla̍ŋ lā tīɔ̍ɔ̍ŋ. 

11Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄, ma̍nda̍ ya̍ I̍īsɔ̄ bɛ̍nī o̍ yɔ᷅ŋ ya̍ nyɛ̄ le̍. Sīōōŋīī ndūɛ̍i̍ chō ya̍, 
yɔ̄ŋi̍ o̍ hu̍ŋ di̍u̍ū na̍a̍ kpo̍u̍ na̍a̍ chɔ̄ūwāā nīa̍a̍ a̍ kālāa̍ ndāa̍.” 

12Mi̍ Che̍kɔ̍pū hi̍a̍ū lāchī a̍ pīɛ̄īle̍ŋ āā, “Kɛ̍ ndu̍yɛ̍, nūm Mɛ̄lɛ̄ka̍ a̍ di̍mu̍l la̍ māā ā 
chō ya̍ mālā o̍ īsɔ̄ɔ̍ o̍ īsɔ̄ɔ̍ ni̍ŋ. Ma̍ dīmī vɛ̄lɛ̄ māā ā chō tōsā mī wānāa̍ cho̍ fūlā o̍ 
pūlālē nīle̍ŋ chōo̍ wa̍ ā wa̍ fāŋgā māā si̍o̍ōŋnde̍ o̍ pēe̍ mɛ̄ŋmā īhɛ᷄llo̍ ni᷄ŋ, ā chu̍ū 
chɔ᷅m te̍.” 

13O̍ ko̍ŋ kɔ̍ɔ̍lī, mi̍ Che̍kɔ̍pū lɔ᷅l lo̍ŋ nyu᷅mmā māŋ. Dīi̍mā ndɔ̄ɔ̍, mbo̍ chūā chɔ̄lūa̍a̍ ā 
ti᷄ŋ le̍ I̍īsɔ̄ kīo̍o̍. Chɔ̄lūāā kāŋ nda̍ cho̍ ha̍ā nī. 

14Chūīŋāā lāāndūa̍a̍ kɛ̄mɔ̄ɔ̍ lē dīi̍ŋ (200), chūi̍ŋāā tōōyīa̍a̍ bi̍di̍i̍ŋ, sāā la̍a̍ndūa̍a̍ 
kɛ̄mɔ̄ɔ̍ lē dīi̍ŋ (200), sāā ko̍ndu̍a̍a̍ bi̍di̍i̍ŋ, 

15nyɔ̍mi̍a̍a̍ nɔ̍ mɛ̄ɛ̄ya̍ŋ le̍ wāāyīa̍a̍ wa̍ be̍le̍-ya̍a̍ a̍ chūāūwāā ndāa̍, nāūwāā 
lāāndūa̍a̍ be̍le̍-hi̍ɔ̍ɔ̍lu̍, nāūwāā tōōyīa̍a̍ tɔ̍, sōfɛ̍li̍a̍a̍ la̍a̍ndūa̍a̍ bi̍di̍i̍ŋ, sōfɛ̍li̍a̍a̍ 
pi̍a̍a̍ndūa̍a̍ tɔ̍. 

16Mi̍ Che̍kɔ̍pū chu̍ā chɔ̄lūa̍a̍ ha̍ā mbo̍ dīmūl bu̍ɛ̍i̍yāā ndūa̍a̍ māā ā hīo̍u̍ pɔ̍ɔ̍ ndu̍ 
lāchī a̍ nda̍. Mbo̍ dīmūl nda̍ māā a̍ kɔ̍ a̍ nda̍ a̍ ku̍ndāla̍ŋ le̍nde̍ te̍ŋge̍ŋ te̍ŋge̍ŋ, 
ndu̍yɛ̍ mā ma᷅lna᷅ŋ fo̍ndāŋnda̍ŋ tɛ̄ɛ̄ŋ. 

17Mbo̍ dīmūl bu̍ɛ̍i̍yāa̍ wa̍ kɔ̄la̍ŋ a̍ ku̍ndā tāso̍o̍ wa̍ āā, “Tē lā bɔ̄ŋa᷅ŋ nya̍ bɛ̄ nūu̍ I̍īsɔ̄ 
wa̍ā pɛ̍, mbō nyūna̍ nya̍ āā, ‘Bu̍ɛ̍i̍yāa̍ nɛ̄ɛ̍nɛ̍ nya̍ chō yɛ̄? Kūɛ̄ɛ̄ nya̍ chō yɛ̄ la̍ŋ? 
Nɛ̄ɛ̍nɛ̍ nɔ̍ yɛ̄ chɔ̄lūa̍a̍ cho̍ ka̍ŋ kɔ᷅la̍ŋ nya̍ lāchī wa̍?’ Tē ō nyūna̍ nya̍ le̍nde̍ pɛ̍, 

18lā dīmu̍l ndu̍ āā, ‘Bu̍ɛ̍ī nūmndo̍ Che̍kɔ̍pū nɔ̍ nda̍ ni̍. Ō dīmi̍ āā, nda̍ o̍ chu̍u̍ nūm 
wāna̍ ndɔ̄ ba̍nāa̍ o̍ bā ni̍. Ndu̍ pi̍la̍ cho̍ hūnɔ̄ɔ̍ kɔ̄ɔ̄lī.’ ” 

19Bu̍ɛ̍i̍yāa̍ wa̍ kɔ̄la̍ŋ a̍ chɔ̄lūāā ku̍ndā dīi̍ŋ ndɔ̄ɔ̍ wa̍ ni̍, a̍ bu̍ɛ̍i̍yāa̍ wa̍ kɔ̄la̍ŋ a̍ 
chɔ̄lūāā ku̍ndālā yɛ̍ yɛ̍la̍ŋ lā tɔ̄la̍ŋ nda̍ fa̍ū, chōŋgɔ᷄ŋ pi᷅lɛ̍ kōŋ ko̍ o̍ cho̍ŋgu̍ŋ nda̍ le̍ 
I̍īsɔ̄ dīmu̍llo̍ tē ā bɔ̄ŋa᷅ŋ pɛ̍ ni̍. 

20Mbo̍ dīmūl nda̍ āā, “Lā dīmu̍l ndu̍ āā, ‘Bu̍ɛ̍ī nūmndo̍ Che̍kɔ̍pū pi̍la̍ bɛ̍ɛ̍ ō chō 
hūnɔ̄ɔ̍ kɔ̄ɔ̄lī.’ ” Kāni̍, yīya᷄ŋndo̍ Che̍kɔ̍pū yi̍ya̍ŋ ni̍ māā, tē chɔ̄lūāā o̍ chu̍u̍ I̍īsɔ̄ wa̍ ā 
kōma̍l ndu̍ pɛ̍, kɔ̄llo̍ chō ndu̍ pɔ̄lūl, māā tē I̍īsɔ̄ pɔ̍lu̍l ni᷅ŋ kɔ̄l pɛ̍ ō kūɛ̄ ni᷅ŋ ā kɔ̍ 
chi̍i̍ki̍āŋ. Mbo̍ yīya᷄ŋ māā bɛ̄ ndɔ̄ cho̍ ndu̍ chɛ̄lɔ̄ɔ̄ a̍ kɔ̄l kɛ̄ndɛ̄. Chīīyo̍ nda̍ 
chōŋgɔ᷄ŋndo̍, 

21mbo̍ hīvī chɔ̄lūāā o̍ chu̍u̍ I̍īsɔ̄ o̍ bā wa̍ lāchī. Mi̍ ndu̍ pi̍la̍ lɔ᷅l nyūmmā māŋ o̍ 
fo̍ndāŋ kōŋ. 

Che̍kɔp̍ū sɔŋ̍ga̍ nda̍ pōo̍ Pɛn̍īɛl̄ 
22-23Nyūmmā māŋ kpe̍e̍kpe̍i̍, mi̍ Che̍kɔ̍pū cha̍ŋ mbo̍ chūā lāāndāā ndūāā 
ŋi̍ɔ̍ɔ̍ŋnda̍, a̍ pūa̍a̍ ndūāā ŋ̍wa᷅ŋ tɔ̍ a̍ wānā pi᷅li̍a̍a̍, a̍ lāāndāā ndūāā ŋi̍ɔ̍ɔ̍ŋnda̍ ā pīli̍a̍ā, 
a̍ nyɛ̄ o̍ nyɛ̄ ndɔ̄. Mbo̍ tɛ̄ɛ̄ŋgūū nda̍ Cha̍bɔ̍kī le̍e̍lōo̍. 

24Mɛ̄ɛ̍ o̍ tɛ̍ɛ̍ŋgu̍u̍ nda̍, mi̍ ndu̍ pi̍la̍ lo᷅ kɔ̄ŋgɔ̍ɔ̍ pīlɔ̍ɔ̍ ndu̍ pīlɛ̍. Ī chɔ̄l kōŋ, mi̍ pōo̍ hu᷄ŋ 
sa̍ā ndu̍ a̍ sɔ̍ŋgɔ̄ ŋ̄būŋndo̍. Ma̍ lō sɔ̍ŋgɔ̄ɔ̍ mi̍ pāa̍le̍ŋ lē hūŋ le̍ sīɔ̍ɔ̍. 

25Mɛ̄ɛ̍ wāna̍ nda̍ wa̍ sɔ̍ŋgɔ̄ɔ̍ wo̍ sāālu̍ŋ māā ō nɔ̍lā Che̍kɔ̍pū le̍, mbo̍ lūāā Che̍kɔ̍pū 
lɔ̄lū tūmndo̍, mbo̍ bēēŋgīāā ndu̍ lɔ̄lōo̍. 

26Mi̍ pōo̍ lō o̍ ko̍ŋ mbo̍ dīmūl Che̍kɔ̍pū āā, “Ma̍l la̍ I̍ ku̍a̍nūŋ, ā chē mɛ̄ɛ̍ pāa̍le̍ŋ lē 
chō ni᷅ŋ sīɔ̍ɔ̍ yɛ̍.” Kɛ̍ mi̍ Che̍kɔ̍pū di̍mūl ndu̍ āā, “Mɛ̄ɛ̍ mā dɔ̄ū ya̍ fɛ̍ɛ̍ŋ sa̍lā ma̍lāŋ 
ya̍ ma᷅l nu̍m mā kūɛ̄.” 

27Mi̍ wānā ko̍ŋ nyūnā ndu̍ āā, “Ɔ̍ɔ̄ dīōlā nūmnda̍ŋ?” Mbo̍ mūlī āā, “Dīōlā nīla̍ŋ āā, 
Che̍kɔ̍pū.” 

28Mi̍ wānā ko̍ŋ dīmūl ndu̍ āā, “Chɔ̍ŋ a̍ hāū dīōlā nūmnda̍ cho̍ lɛ̍ āā, Che̍kɔ̍pū le̍, 
dīōlā nūmnda̍ŋ ni᷅ŋ āā I̍sɔ̄lūɛ̄ī. Kāni̍ fu̍u̍le̍, a̍ sɔ̍ŋga̍ nya̍ Mɛ̄lɛ̄ka̍, ma̍ sɔ̄ŋgā nya̍ 
wāŋndā chīe̍e̍ya̍, ma̍ yām.” 

29Mi̍ Che̍kɔ̍pū di̍mī āā, “Nūm bɛ̍ɛ̍ chɔ̍m ya̍ dīōlā nūmnda̍ŋ.” Kɛ̍ mi̍ pōo̍ dīmūl ndu̍ 
āā, “Ɔ̍ɔ̄ le̍ sa̍bū ŋ̄ yēēma̍ dīōlā nīla̍ŋ sīnāa̍ wo̍?” O̍ ko̍ŋ kɔ̍ɔ̍lī, mbo̍ dūāū Che̍kɔ̍pū 
sa̍lā. 

30Mi̍ Che̍kɔ̍pū lo᷅ o̍ ko̍ŋ mbo̍ kē fo̍ndāŋ kōŋ dīōla̍ŋ āā, Pɛ̍nīɛ̄l, kāni̍, mi̍ Che̍kɔ̍pū 
di̍mī āā, “Ŋ̄ chāna᷅ŋ ha̍ū hɔ᷅lla̍ pɛ̍ɛ̍ŋ na̍a̍ Mɛ̄lɛ̄ka̍, kɛ̍ mbo̍ chīīndīāā yōōmū nūu̍.” 

31Le̍ mī Che̍kɔ̍pū ma̍l ni᷅ŋ Pɛ̍nīɛ̄l, pāa̍le̍ŋ lē wa̍ ni᷅ŋ lē hēlāā. Mbo̍ kūā a̍ tīndāa̍ a̍ 
lɔ̄lū kōŋ. 

32Le̍ sa̍bōo̍ ho̍ō, pāa̍le̍ hāūle᷅ŋ bɛ̍ɛ̍ I̍sɔ̄lūɛ̍i̍ya̍ ā di᷅ nyɛ̍su̍ma̍ wa᷅ vi̍sīo̍o̍ o̍ lɔ̄lū tūmndo̍ 
wa̍ŋ te̍. Kāni̍ fo̍ndōlē, o̍ lɔ̄lū tūm wāā le̍nde̍ nda̍ lɔ̄ɔ̄ Che̍kɔ̍pū ma̍ bēēŋgīāā ndu̍ 
lɔ̄lōo̍ ni̍. 

Chɛ̄nɛ̍se̍ē 33 

Che̍kɔp̍ū chii̍k̍a᷅ŋ nda̍ Ii̍̄sɔ ̄
1Mɛ̄ɛ̍ Che̍kɔ̍pū to̍fa̍ŋ la̍chi̍, mbo̍ chā I̍īsɔ̄ hūnɔ̄ɔ̍ a̍ pūa̍a̍ ndu̍ kɔ̄ɔ̄lī kɛ̄mɔ̄ɔ̍ lē hīɔ̍ɔ̍lu̍ 
(400). Mɛ̍ɛ̍ Che̍kɔ̍pū che᷅ nda̍ hūnɔ̄ɔ̍, mbo̍ sīmī yu̍ŋgu̍ ndɔ̄ɔ̍ a̍ ku̍ndāla̍ŋ. Li̍yā nda̍ 
chūāūwāā ndūa̍a̍, Lu̍e̍chɛ̄l nda̍ po̍ ndɔ̄ɔ̍, wāŋ lāāndūāā bu̍ɛ̍i̍yāā ŋīɔ̍ɔ̍ŋnda̍ nda̍ 
chūāūwāā ndāa̍ nda̍ bɛ̍ɛ̍ ku̍ndā. 

2Wāŋ lāāndūāā bu̍ɛ̍īya̍ nda̍ chūāūwāā ndāa̍ fɛ̍ɛ̍ŋ o̍ si̍mi̍, mbo̍ sīmī Li̍yā nda̍ 
chūāūwāā ndūa̍a̍, mbo̍ sīmī Lu̍e̍chɛ̄l nda̍ Chōo̍sɛ̍ po̍ ndɔ̍ kɔ̄ɔ̄lī kpɔ̍ŋ. 

3Sīmīo̍o̍ nda̍ le̍nde̍, mi̍ ndu̍ pi̍la̍ si᷅m nda̍ lāchī. Mɛ̄ɛ̍ nda̍ wāna᷅ŋ ni᷅ŋ kpɛ̍ɛ̍lūŋ nda̍ 
I̍īsɔ̄ bɛ̍ndɔ̄, mbo̍ tūndu᷄ŋ le̍ ŋɔ̍mmɛ̍ū le̍ ndu̍ bɛ̄ɛ̄le̍ŋ kīo̍o̍, ō kūɛ̄ pɛ̍ ti̍ŋ o̍ tūndu᷄ŋ, ō 
kūɛ̄ pɛ̍ ti̍ŋ ō tūndu᷄ŋ. 

4Kɛ̍ mi̍ I̍īsɔ̄ ku̍ā ndu̍ lāchī a̍ kīlta̍ŋ, mbo̍ kɔ̄ma᷄ŋ ndu̍, mbo̍ sɔ̄sā ndu̍ kūu̍wo̍. Nda̍ 
nda̍ ŋi̍ɔ̍ɔ̍ŋ mā chāŋ. 

5Mɛ̄ɛ̍ I̍īsɔ̄ mɛ̍ɛ̍ndi̍a̍ŋ, mbo̍ chā wāŋ lāāndūa̍a̍ a̍ chūāāmbūa̍a̍ Che̍kɔ̍pū kɔ̍ɔ̍lī. Mbo̍ 
nyūnā ndu̍ āā, “Nɛ̄ɛ̍ni̍a̍ā cho̍ yɛ̄ ha̍ā?” Mi̍ Che̍kɔ̍pū mu̍lī āā, “Chūāūwāā nīa̍a̍. 
Kɛ̄ndɛ̄i̍ he̍ī Mɛ̄lɛ̄ka̍ kɔ̍ to̍sāl ya̍ bu̍ɛ̍ī nūmndo̍ ni̍.” 

6O̍ ko̍ŋ, mi̍ wāŋ lāāndūāā bu̍ɛ̍īya̍ fūlā a̍ chūāūwāā ndāa̍, ma̍ kɔ̍ tu̍ndu᷄ŋ I̍īsɔ̄ o̍ 
lābɛ̄ŋgu̍ ni̍ŋ. 

7Mɛ̄ɛ̍ nda̍ fāŋa̍ŋ, mi̍ Li̍yā fu̍lā nda̍ chūāūwāā ndūa̍a̍, nda̍ bɛ̍ɛ̍ ma̍ kɔ̍ tu̍ndu᷄ŋ I̍īsɔ̄ o̍ 
lābɛ̄ŋgu̍ ni̍ŋ. Nda̍ fāŋa᷄ŋndo̍, mi̍ Chōo̍sɛ̍ nda̍ kāla̍ ndɔ̄ a̍ fu̍lā, nda̍ bɛ̍ɛ̍ ma̍ kɔ̍ tu̍ndu᷄ŋ 
ndu̍ o̍ lābɛ̄ŋgu̍ ni̍ŋ. 

8O̍ ko̍ŋ kɔ̍ɔ̍lī, mi̍ I̍īsɔ̄ nyu̍nā āā, “Ku̍ndā na̍a̍ ŋ̄ bɔ̄ŋa᷅ŋ ko̍ŋ ndo̍ yɛ̍? A̍ kūɛ̍ɛ̍nɛ̍ a̍ cho̍ 
yɛ̄ ka̍ŋ?” Mi̍ Che̍kɔ̍pū di̍mī a̍a̍, “Chɔ̄lūāā ya̍ chu̍u̍ nu̍m nda̍ cho̍ ka̍ŋ ni̍ le̍ mā na̍ŋ kɔ̄l 
a̍ ya̍.” 

9Kɛ̍ mi̍ I̍īsɔ̄ di̍mūl ndu̍ āā, “Ya̍ bɛ̍ɛ̍ I̍ nɔ̍ o̍ bā tūu̍le̍ŋ, pōo̍. Le̍la̍ŋ kɛ̍si̍ nyɔ̍ɔ̍ŋ ŋ̍ 
nu̍mndo̍ŋ le̍ nūm pīla̍.” 

10Mi̍ Che̍kɔ̍pū di̍mī āā, “Yāndi̍i̍ bi̍i̍. Le̍ mī si̍na̍ māā a̍ hi̍ni̍ kɔ̄l a̍ ya̍, kɛ̍ɛ̄ chɔ̄lūāā ya̍ I̍ 
chu̍u̍ nu̍m nda̍ le̍. Chīīki̍āŋndo̍ ho̍ō na̍a̍ nūm, ma̍ chɔ̄m ya̍ kāālāa̍, kɔ̄llo̍ hīni̍ ya̍ ni᷅ŋ 
ni᷄ŋ. Kɛ̍ le̍ mī na̍a̍ ŋ̍ de̍la᷅ŋ le̍hɔ̍l na̍a̍ nūm, wa̍ bɔ̄ɔ̍ yi̍ŋgo̍lo̍ŋ ya̍ o̍ hɔ̄l, mɛ̄ɛ̍ wānā a̍a̍ 
yɔ᷅ŋ ko̍ āā Mɛ̄lɛ̄ka̍ ya̍ cho̍ kɔ̄la̍ŋ kōmāllo̍ ni̍. 

11Le̍la̍ŋ, yāndi̍i̍ bi̍i̍ nyɛ᷅ ya̍ I̍ chu̍u̍ nu̍m ndo̍. Kāni̍, Mɛ̄lɛ̄ka̍ ke̍ ya̍ dɛ̍nɛ̍ kɛ̍ndɔ̄ɔ̍ 
cha̍po̍o̍lī. Bi̍i̍ bɛ̍ɛ̍ I̍ lo̍ō o̍ bā tūu̍le̍ŋ.” Mɛ̄ɛ̍ o̍ dɛ̄ɛ̄ni̍a̍a̍ ndu̍ le̍nde̍, I̍īsɔ̄ bɛ̍ɛ̍ mbo̍ bīī. 

12O̍ ko̍ŋ kɔ̍ɔ̍lī, mi̍ I̍īsɔ̄ di̍mūl ndu̍ a̍a̍, “Mɛ̄ɛ̍ ŋ̄ kɔ̄ŋnu᷅ŋ ni̍ko̍ na̍ā nya̍ā. I̍ wa᷅ wɔ̍ nya̍ 
lāchī mī nya̍ wa̍ kɔ̄ɔ̄lī.” 

13Kɛ̍ mi̍ Che̍kɔ̍pū di̍mī āā, “Wāna̍ nī ba̍nāa̍ chūāāmbūa̍a̍ chō na̍a̍ tɛ̄ɛ̄ŋ, ndu̍yɛ̍ ā nɔ̍ 
di̍a̍llūŋ kālā le̍. Chɔ̄lūa̍a̍ bɛ̍ɛ̍ ā pūm ā nɔ̄ chūāūwāā lēndīa̍a̍. Tē wānā hi̍u̍u̍ lākɔ̄ a̍ 
ka̍lāŋ le̍ pāa̍le̍ŋ kpɛ᷅ŋ bɛ̍ɛ̍ pɛ̍, ā vī pa̍ku̍. 

14Le̍la̍ŋ hi̍o̍u̍ la̍chi̍, fāllo̍. Ya̍ bu̍ɛ̍ī nūmndo̍, I̍ hɛ̍na̍ŋ mī ku̍ɛ̄ a̍ nda̍ dɛ̍ndɛ̄ dɛ̍ndɛ̄, mɛ̄ɛ̍ 
kpɛ̍ chɔ̄lūa̍a̍ ā tīū ba̍ le̍ kɔ̄la̍ŋ yɛ̍. Chūāāmbūa̍a̍ bɛ̍ɛ̍ mɛ̄ɛ̍ kɔ̄la̍ŋ le̍nde̍ dɛ̍ndɛ̄ dɛ̍ndɛ̄ 
a̍ nda̍ ha̍a̍a̍ mī ŋ̄ kōma̍l nu̍m I̍dɔ̄m.” 

15Mi̍ I̍īsɔ̄ lo᷅ o̍ ko̍ŋ mbo̍ dīmūl Che̍kɔ̍pū āā, “Mɛ̄ɛ̍ I̍ mɛ̍ī yɔ̍ pūa̍a̍ ā ti᷄ŋ mī lā kōma̍ 
hu᷅ŋ nya̍ nda̍.” Kɛ̍ mi̍ Che̍kɔ̍pū di̍mī āā, “Mbɔ̄ ō wa̍ le̍nde̍, ŋ̄ chō hūnɔ̄ɔ̄ tē ī bɛ̄ndā 
le̍nde̍ pɛ̍, fāllo̍.” 

16Mi̍ I̍īsɔ̄ cha̍ŋ mbo̍ mīīŋgū pāa̍le̍ le̍ŋ I̍dɔ̄m. 

17Mi̍ Che̍kɔ̍pū ndu̍ ku̍ā Su̍kɔ̍tī. Fūūlūūwo̍, mbo̍ bāŋ chīɛ̄īyo̍ le̍ ndu̍ pi̍la̍. Mbo̍ mūli᷄ŋ 
mbo̍ bāŋ vɛ̄lɛ̄ tɛ̍ndɛ̄i̍la̍ŋ le̍ chɔ̄lūāā ndūa̍a̍. Le̍la̍ŋ nda̍ ke̍ chi̍e̍e̍ kōŋ dīōla̍ŋ ni̍ āā 
Su̍kɔ̍tī. 

18Mɛ̄ɛ̍ nu̍a̍ā Che̍kɔ̍pū lo̍o̍ku̍ chɔ̄nɔ᷄ŋ Mɛ̄sōpōte̍e̍mīāā mbo̍ mīīŋgū Si̍ɛ̍kɛ̄m chi̍e̍e̍ o̍ 
lɛ̄ŋndē Ke̍nāŋnde̍ŋ ni᷄ŋ kɛ̍ndi̍a̍a̍ yɛ̍lɛ̍kɛ̍lɛ̍ɛ̍ ni̍. Fūūlūūwo̍ Si̍ɛ̍kɛ̄m i̍kɛ̍i̍, mbo̍ tūāndū 
tɛ̍ndīi̍la̍ŋ ndo̍ŋ. 

19Mbo̍ pīāndū lɛ̄ŋnde̍ŋ a̍ ka̍ni̍ŋ hu̍mbo᷄ŋ kɛ̄mɛ̄ (100), pūa̍a̍ Ha̍mɔ̍ɔ̄ wa̍ o̍ bā. Ha̍mɔ̍ɔ̄ 
yɛ̍ fi̍nyā ndɔ̍ wa̍ Si̍ɛ̍kɛ̄m ni̍. Mɛ̄ɛ̍ o̍ dɔ̍ū le̍ŋ wɔ̄ŋgū, mbo̍ bāŋ tɛ̍ndɛ̄i̍la̍ŋ ndo̍ŋ. 

20O̍ ko̍ŋ kɔ̄ɔ̍lī, mi̍ Che̍kɔ̍pū tāŋgūl ma̍āŋndo̍ o̍ fo̍ndāŋ kōŋ, mbo̍ kē ndu̍ dīōla̍ŋ āā, 
Ɛ̄lɛ̄lōhīī I̍sɔ̄lūɛ̄ī. 

Chɛ̄nɛ̍se̍ē 34 

Siɛ̍k̍ɛm̄ kpu̍wa̍ Da̍in̍ā 
1Pāa̍le̍ pi᷅lɛ̍, mi̍ chūā Che̍kɔ̍pū ve̍lū nda̍ Li̍yā wo̍, dīōla̍ŋ Da̍i̍nā, mbo̍ kūā wāŋ 
lāāndūāā pi̍la̍ chi̍e̍e̍ya̍ Ke̍nāŋ ā pūm yīlɔ̄ɔ̍. 

2Wāna̍ wa̍ māsāa̍ o̍ tāndā kōŋ ni᷄ŋ ndo̍ dīōla̍ŋ āā Ha̍a̍mɔ̄ɔ̄. Hi̍va̍i̍tīi̍nɔ̍ɔ̍ o̍ wa̍ ni̍, ndu̍ 
o̍o̍ nɔ̍ dīōla̍ŋ āā, Si̍ɛ̍kɛ̄m. Mɛ̄ɛ̍ Da̍i̍nā ku̍ɛ̄ yīlɔ̄ɔ̍, mi̍ Si̍ɛ̍kɛ̄m cha᷅ ndu̍, mbo̍ kpūwā 
ndu̍. 

3O̍ ko̍ŋ, mi̍ Si̍ɛ̍kɛ̄m lu̍ɛ̍ī hɔ̄lte̍ŋ o̍ Da̍i̍nā. Ndu̍ o̍o̍ ka̍a̍la̍ chūāāmbɔ̄ɔ̍ ta̍u̍, le̍ he̍ī, mbo̍ 
kāndū ndu̍ dɛ̄ɛ̄nīa̍a̍. 

4Mi̍ Si̍ɛ̍kɛ̄m ku̍ā mbo̍ kɔ̍ di̍mūl Ha̍mɔ̄ɔ̄ fi̍nyā ndɔ̍ āā, “Kɛ̄kɛ̍, I̍ ye̍e̍ma̍ mā pu̍u̍lu̍l la̍ 
chūāāmbɔ̄ɔ̍ ho̍ō mbō wa̍ la̍a̍ nī.” 

5O̍ ko̍ŋ kɔ̍ɔ̍lī, mi̍ Che̍kɔ̍pū tu̍ɛ̍ī māā Si̍ɛ̍kɛ̄m o̍ kpu̍wa̍ chūā ndɔ̄ɔ̍. Kɛ̍ a̍ bōōndi̍i̍ ke̍ŋ, 
pūa̍a̍ Che̍kɔ̍pū wa̍ ā wa̍ nāūva̍ o̍ po̍llo̍ ni᷄ŋ. Le̍ he̍ī, ō tōsa̍ nyɛ᷅ o̍ nyɛ̄ a̍ ndi̍ o̍kɔ̄ɔ̄ le̍. 
Mbo̍ chūm mi̍ pūa̍a̍ ndūa̍a̍ hūŋ. 

6O̍ ko̍ŋ kɔ̍ɔ̍lī, mi̍ Ha̍a̍mɔ̍ɔ̄, fi̍nyāa̍ Si̍ɛ̍kɛ̄m o̍ cha̍ŋ mbo̍ hūŋ nāa̍ Che̍kɔ̍pū chu̍a̍ le̍ 
mbō sūūki̍āŋ nda̍ ndu̍ a̍ sūɛ̍i̍ he̍ī o̍kɔ̄ɔ̄. 

7A̍ bōōndi̍i̍ Ha̍mɔ̍ɔ̄ hi᷅ŋ ke̍ŋ nde̍, mi̍ pūa̍a̍ Che̍kɔ̍pū wa̍ bɛ̍ɛ̍ a̍ hu᷅ŋ ki̍nɛ̍i̍. Ā lo̍ lo̍ŋ ma̍ 
tūɛ̄ī a̍ ndi̍ o̍kɔ̄ɔ̄, ma̍ cha᷄ŋ ma̍ hūŋ. Mi̍ sūɛ̍i̍ nɛ̄ī nda̍ ta̍u̍, māā nyɛ̄ Si̍ɛ̍kɛ̄m to̍sa̍ ko̍ŋ 
mbo̍ kpūwā chu̍a̍ Che̍kɔ̍pū wo̍, mbo̍ wā a̍ ndu̍ o̍, mɛ̄ɛ̍ yēīyo̍ o̍ ye̍i̍ ko̍ŋ yu̍ŋgu̍ 
Che̍kɔ̍pū wo̍ ni̍. He̍ī wa̍ sūɛ̍i̍ lāsi̍ɔ̍mbu̍ le̍ yu̍ŋgo̍o̍ I̍sɔ̄lūɛ̄ī. 

8Kɛ̍ mi̍ Ha̍mɔ̄ɔ̄ di̍mūl nda̍ āā, “Kāālā chūā nyāa̍ o̍ hi̍u̍ŋ bɔ̍ɔ̍ Si̍ɛ̍kɛ̄m po̍ nī o̍ kɔ̄l pu᷅ŋ. 
Lēla̍ŋ, lā yāndi̍i̍, lā ke᷄ ndu̍ ō wa̍ la̍a̍ ndɔ̄. 

9Na̍a̍ nya̍ā ŋ̄ wānu᷅ŋ dīōm pīlɛ̍, mī ŋ̄ wa̍ lāāndūa̍a̍ kēna᷅ŋndo̍ vēllāa̍ vēllē. 

10Ŋ̄ wānu᷅ŋ na̍ŋ na̍a̍ nya̍ā. Bā o̍ bā nya̍ hɛ̄na̍ŋ le̍ chālle̍ o̍ lɛ̄ŋnde̍ŋ ni᷄ŋ pɛ̍, lā chāā 
i̍cha̍li̍ lo̍ŋ, kāsī bɛ̍ɛ̍ cho̍ nya̍ le̍. Yākōle̍ŋ bɛ̍ɛ̍ lā tōsā na̍ŋ mī lā sɔ̄la̍ nyɛ̄ nyā sɔ̍lāā.” 

11Si̍ɛ̍kɛ̄m bɛ̍ɛ̍ mbo̍ sūāā nāa̍ fi̍nyāa̍ chūa̍a̍ chūā nda̍ yēmāa̍ ndūa̍a̍. Mbo̍ dīmūl nda̍ 
āā, “Lā māla̍ ya̍ mī lā ke̍ ya̍ chūa̍a̍ ho̍ō. Tē lā chɛ᷄l le̍ ya̍ ndu̍ kīo̍o̍ pɛ̍, nyɛ̄ o̍ nyɛ̄ nya̍ 
dīmu̍l la̍ le̍ yɔ̄ŋgōo̍ pɛ̍, yɔ̄ŋgōo̍ ya̍ I̍ yɔ̍ŋgū ni̍. 

12Nyɛ̄ o̍ nyɛ̄ nya̍ dīmi̍ le̍ kālāa̍ ŋ̄chūāūwa̍ yɔ̄ŋgōo̍, I̍ chɛ̍l mī yɔ̍ŋgu̍. Fu̍lo̍o̍ bɛ̍ɛ̍, mɛ̄ɛ̍ 
o̍ mɛ̄ɛ̍ nya̍ hɛ̄na̍ŋ le̍ ndu̍ kīōlɔ̄ɔ̍, lā kīōlu̍ ya̍ chōo̍. I̍ chɛ̍l mī yɔ̍ŋgu̍, hāli̍ su̍e̍e̍ lā ke̍ 
ya̍ ndu̍ mbō wa̍ la̍a̍ nī.” 

13Kɛ̍ ndu̍yɛ̍, le̍ bɛ̄ɛ̄la̍ Si̍ɛ̍kɛ̄m o̍ tɛ̍ɛ̍mbu̍u̍ yēmā nda̍ la̍ŋ, ma̍ tōsāl nda̍ wo̍yāa̍. 

14Ma̍ mūlūl nda̍ āā, “Na̍a̍ o̍ ka̍ā nāa̍ ni᷄ŋ, wāna̍ ve̍ o̍ hi̍vīāā o̍ chīɛ̄ī kɔ̄ɔ̄lī le̍, ŋ̄ ke᷅ nu̍m 
yēmā na̍a̍ le̍. Sūɛ̍i̍ wɔ̍ɔ̍ŋ bɛ̄ndū i̍ wa᷅ le̍ yu̍ŋgu̍ nāa̍ ni̍. 

15Le̍ mī ŋ̄ chɛ᷄l nyɛ̄ nya̍ dīmi̍ wo̍, mɛ̄ɛ̍ mī lā sɔ̄la̍ hīvīo̍o̍ o̍ chīɛ̄ī kɔ̄ɔ̄lī, mɛ̄ɛ̍ na̍a̍ ŋ̄ chō 
ā hīvīāā yɛ̍. Wāŋ pīāāndūa̍a̍ ki̍nɛ̍i̍ nya̍ tɛ̄ɛ̄ŋ, mɛ̄ɛ̍ mā sɔ̄la̍ fɛ̍ɛ̍ŋ hi̍vīo̍o̍ o̍ chīɛ̄ī kɔ̄ɔ̄lī. 

16Tē lā tōsa̍ le̍nde̍ pɛ̍, ŋ̄ nɔ̄lā ni᷅ŋ na̍a̍ nya̍ā mī ŋ̄ kēna᷅ŋ la̍a̍ndūa̍a̍ vēllāa̍ vēllē, mī ŋ̄ 
cha᷄l nya̍ tɛ̄ɛ̄ŋ, mī ŋ̄ sīmnu᷄ŋ wa̍nāā pīlɛ̍. 

17Kɛ̍ ndu̍yɛ̍, tē lā kɛ̄ɛ̍ dɔ̍ɔ̍ le̍ hīvīo̍o̍ sɔ̄lāa̍ mɛ̄ɛ̍ na̍a̍ ŋ̄ dīmi̍ yɛ̍ pɛ̍, mɛ̄ɛ̍ ŋ̄ chō chūā 
nāa̍ chūā, mī ŋ̄ fāŋa̍ŋ na̍ŋ, mī ŋ̄ kūɛ̄nu᷄ŋ.” 

18Mi̍ Si̍ɛ̍kɛ̄m nda̍ Ha̍a̍mɔ̄ɔ̄ fi̍nyā ndɔ̄ a̍ chɛ᷅l nyɛ̄ nda̍ dīmi̍ wo̍. 

19Ta̍ma̍la̍ bɛ̍ɛ̍ Si̍ɛ̍kɛ̄m to̍sa̍ le̍ nyɛ̄ nda̍ dīmi̍ wo̍ tōsāa̍ le̍. Kāni̍ fu̍u̍le̍, a̍ mɛ̄ɛ̍ ndu̍ o̍o̍ 
ka̍a̍la̍ chu̍a̍ Che̍kɔ̍pū wo̍ ho̍ō yɛ̍. Si̍ɛ̍kɛ̄m yɛ̍ o̍ yu̍ŋgu̍ ndāa̍ chōo̍ ni᷄ŋ, ndu̍ wa̍ wāna̍ 
nda̍ a̍a̍ kɛ̍si̍ kɔ̄llo̍ chōo̍ mbo̍ hīāū kpo̍u̍ wo̍ ni̍. 

20O̍ ko̍ŋ kɔ̍ɔ̍lī, mi̍ Ha̍mɔ̍ɔ̄ nda̍ Si̍ɛ̍kɛ̄m po̍ ndɔ̄ a̍ ma᷅l, ma̍ mīīŋgū. Ma̍ kɔ̍ ve̍e̍lū pūa̍a̍ 
ki̍nɛ̍i̍ nāa̍ nda̍ bīī bɔ᷅ŋa᷅ŋnda̍ŋ o̍ kpāki̍ chi̍o̍o̍ sōndōo̍ wa̍. 

21Ma̍ dīmūl nda̍ āā, “Wānāa̍ hi᷅ŋ ha̍ā wa̍ na̍a̍ nda̍ā ŋ̄ chō wānāā pīlɛ̍. Le̍la̍ŋ ŋ̄ 
chɛ̄lnu᷅ŋ nda̍ mā cha᷄l o̍ lɛ̄ŋndē nāāle̍ŋ ni᷄ŋ, mā tōsa̍ yākōle̍ŋ na̍nu᷄ŋ. Ā yɔ᷄ŋ bɛ̍ɛ̍ mā 
cha᷄l na̍ŋ, lɛ̄ŋnde̍ŋ lē wā tu̍u̍le̍ŋ le̍ na̍a̍ nda̍ā fa̍ū. O̍ fūla̍ o̍ ko̍ŋ kɔ̍ɔ̍lī, ŋ̄ nɔ̄lā na̍a̍ nda̍ā 
mī ŋ̄ kēna᷅ŋ la̍a̍ndūa̍a̍ vēllāa̍ vēllē. 

22Kɛ̍ ndu̍yɛ̍, ā dīmi̍ māā le̍ mā chɛ᷄l mī ŋ̄ cha᷄l na̍ŋ na̍a̍ nda̍ā, mī ŋ̄ wa̍ dīōmndo̍ ō 
pīlɛ̍, mɛ̄ɛ̍ mī ŋ̄ hīvi̍ wānā pɔ̍nɔ̍ o̍ wānā pɔ̍nɔ̍ na̍a̍ tɛ̄ɛ̄ŋ, mɛ̄ɛ̍ nda̍ chō ā hīvīāā yɛ̍.” 

23Ma̍ dīmūl nda̍ āā, “Tē ō wa̍ ni᷅ŋ pɛ̍ mā cha᷄l na̍a̍ tɛ̄ɛ̄ŋ, nyɛ̄ o̍ nyɛ̄ fe̍e̍ nda̍ nɔ̄, kɔ̍ bi̍ī 
a̍ lāchɔ̄lū, na̍a̍ ko̍ni̍ ŋ̍ nɔ᷅ ni᷅ŋ mu̍ŋ fa̍ū ni̍. Le̍la̍ŋ, ŋ̄ chɛ̄lnu᷅ŋ nyɛ̄ nda̍ dīmi̍ wo̍, mā 
cha᷄l na̍nu᷄ŋ.” 

24O̍ ko̍ŋ kɔ̍ɔ̍lī, wānā pɔ̍nɔ̍ o̍ wānā pɔ̍nɔ̍ ku̍ɛ̄ o̍ lu᷅ŋ ndo̍ŋ, ma̍ chɛ̄l dīōm māsāa̍ 
Ha̍a̍mɔ̄ɔ̄ nda̍ Si̍ɛ̍kɛ̄m po̍ ndɔ̄ a̍ di̍mi̍ wo̍. Wāŋ pīāāndūa̍a̍ kpo̍u̍ chi̍e̍e̍ lo̍ŋ ma̍ 
sɔ̄ɔ̄ŋgūū ma̍ hīvī nda̍ o̍ chīɛ̄ī kɔ̄ɔ̄lī kpo̍u̍. 

25Mɛ̄ɛ̍ pālɛ̍i̍ ī hīōū ī yāa̍, a̍ bōōndi̍i̍ kpɛ̍ŋnde̍ ī nɛ̄ī nɛ̍ī bɛ̄ndōo̍ ve̍, mi̍ Che̍kɔ̍pū pūa̍a̍ 
ndūa̍a̍ ā ŋīɔ̍ɔ̍ŋ, Si̍mīɔ̄ŋ nda̍ Li̍va̍ī, Da̍i̍nā yēmāa̍ ndūa̍a̍, ma̍ sɔ̄ɔ̄ŋgūū ma̍ chūā mɔ̄ɔ̄ŋ 
nda᷄ŋ fāŋndo̍ŋ. Ma̍ lūɛ̄ī chi̍e̍e̍ sɔ̍ɔ̍ sɔ̍ɔ̍, a̍ kɔ̍ lɔ̍ɔ̍vīāā wānā pɔ̍nɔ̍ o̍ wānā pɔ̍nɔ̍ lo̍ŋ, ma̍ 
dīū nda̍ pa̍ku̍. 

26Ma̍ kūā vɛ̄lɛ̄ ma̍ kɔ̍ lɔ̍ɔ̍vīāā māsāa̍ Ha̍a̍mɔ̄ɔ̄ nda̍ Si̍ɛ̍kɛ̄m po̍ ndɔ̄, ma̍ dīū nda̍. Ma̍ 
sōlī yēmā nda̍ o̍ Si̍ɛ̍kɛ̄m ndo̍ chi̍ɛ̍ī ni̍ŋ ma̍ kūānu᷄ŋ a̍ ndu̍. 

27Mɛ̄ɛ̍ Che̍kɔ̍pū pūa̍a̍ ndūa̍a̍ ā pīli̍a̍ā ā hu᷄ŋ sa̍a̍lu᷄ŋ māā bɛ̄ ndā wa̍ā ā mīŋgi̍ māa̍ 
yēmā nda̍ wo̍ ma̍ dīū pūa̍a̍ kpo̍u̍, mi̍ nda̍ pūŋgā nyɛ̄ o̍ nyɛ̍ wa̍ chi̍e̍e̍ lo̍ŋ. Kāni̍ fu̍u̍le̍, 
le̍ nyɛ̄ nda̍ tōsa̍ a̍ yēmā nda̍ wo̍. 

28Ma̍ bīū chɔ̄lūāā ndāa̍, lāsāā ni̍, lānāū ni̍, lāsōfɛ̍lɛ̍ ni̍, a̍ nyɛ̄ o̍ nyɛ̄ chēle̍ŋ nda̍ a̍a̍ nɔ̍ 
chi̍e̍e̍ kɛ̄lɛ̄ŋgāā yōndō ni᷄ŋ. 

29Ma̍ chɔ̄ɔ̄vīāā nyɛ̄ o̍ nyɛ̄ ba̍ā kāla̍ wa̍ chi̍e̍e̍ lo̍ŋ. Ma̍ bīū chūāūwāā ndāa̍ ā lāāndāā 
ndāa̍ lo̍ wa̍, ma̍ kūānu᷄ŋ a̍ nda̍, a̍ nyɛ̄ o̍ nyɛ̄ fe̍e̍ wa̍ chīɛ̄īla̍ŋ ni᷄ŋ. 

30Mɛ̄ɛ̍ Che̍kɔ̍pū che᷅ wa̍li̍ Si̍mīɔ̄ŋ nda̍ Li̍va̍ī a̍ to̍sa̍ wo̍, mbo̍ dīmūl nda̍ āā, “Si̍mīɔ̄ŋ 
nya̍ Li̍va̍ī lā ma᷄l la̍ kpūndɔ̍ɔ̍ chōo̍ wo̍o̍. Lā sīīŋgu̍u̍ ya̍ wānā wɔ̍ɔ̍ŋ kāa̍la̍ ba̍lu̍ la᷅ŋ 
ki̍nɛ̍i̍ la̍ŋ o̍ hɔ̄l. Ke̍na̍na̍i̍tīi̍ya̍ ni̍, Pɛ̍lu̍i̍sa̍i̍tīi̍ya̍ ni̍, a̍ kāa̍la̍ che᷅le̍ŋnda̍ cho̍ na̍ŋ nda̍ŋ, 
tē ā tūēī he̍ī pɛ̍ mā yīīna᷅ŋ di̍ōm pīlɛ̍, mā hu᷄ŋ sa̍ā ya̍ a̍ sɔ̍ŋgɔ̄ɔ̍, I̍ nɔ̍ yɛ̍ pūa̍a̍ bɔ̍ɔ̍ le̍, 
mɛ̄ɛ̍ chīīyo̍ ko̍ni̍ le̍ nda̍ chō na̍a̍ hūnɔ̄ɔ̄ yu̍ŋgu̍ pa̍ku̍ le̍?” 

31Kɛ̍ ma̍ dīmūl fi̍nyā nda̍ āā, “Vɛ᷅ mbō kūɛ̍i̍ le̍nde̍ a̍ yēmā na̍a̍, mɛ̄ɛ̍ nda̍ yɔ̄ŋ ko̍ āā 
wānā la̍nɔ̍ ke̍ī su̍u̍ndīāāla̍ŋ ndo̍ o̍ cho̍ ni̍?” 

Chɛ̄nɛ̍se̍ē 35 

Mɛl̄ɛk̄a̍ dɔū̄ Che̍kɔp̍ū sa̍lā Bɛt̍ɛɛ̄l̄ 
1Mi̍ Mɛ̄lɛ̄ka̍ dīmūl Che̍kɔ̍pū āā, “Che̍kɔ̍pū, chɔ̍ŋ mā kūɛ̄ Bɛ̍tɛ̄ɛ̄l, mā kɔ̍ cha᷅l lo̍ŋ. Ā 
kūɛ̄ pɛ̍, a̍ kɔ̍ ta̍ŋgūl ma̍āŋndo̍ lo̍ŋ le̍ ya̍ Mɛ̍lɛ̄ka̍ sōōlūūwo̍, ya̍ Mɛ̄lɛ̄ka̍ chɔ̍mnu̍ŋ nu̍m 
a̍ bōōndi̍i̍ nūm o̍o̍ nya̍a̍nu̍ŋ I̍īsɔ̄ bɛ̍nūm nde̍ wo̍.” 

2Mɛ̄ɛ̍ Mɛ̄lɛ̄ka̍ dīmu̍l Che̍kɔ̍pū le̍nde̍, mbo̍ dīmūl yu̍ŋgu̍ ndɔ̄ɔ̍ āā, “Wānā o̍ wānā lā 
sōōlu̍u̍ nyɛ᷅m yɛ̍ yɛ̍ŋ ya̍ bīu̍ mi̍ ŋ̄ wā nya̍ o̍ lābā mī lā sōōlūū mu̍ŋ māā mɛ̄lɛ̄ka̍ā 
nyā wo̍ŋ, mī lā tɛ̄ɛ̄mbu̍u̍ mu̍ŋ kpo̍u̍. O̍ ko̍ŋ kɔ̍ɔ̍lī, mī lā dīndi̍ nya̍ pi̍la̍ Mɛ̄lɛ̄ka̍ o̍ hɔ̄l. 
Nyɛ̄la̍ cho̍ nya̍ lēkɔ̄ɔ̍ la̍ŋ ki̍nɛ̍i̍ mī lā sōōlu̍u̍ la̍ŋ, mī lā wōūnu̍ŋ a̍ che᷅le̍ŋ. 

3Mī lā bɛ̄ɛ̄ndi̍a̍ŋ, mī lā chɛ᷄ŋ le̍ kɔ̄la̍ŋ Bɛ̍tɛ̄ɛ̄l. Kāni̍ fu̍u̍le̍, bōōndi̍i̍ ya̍ wa̍ o̍ nyɛ̄ pālāa̍ 
ni᷄ŋ nde̍, Mɛ̄lɛ̄ka̍ ya̍ pi̍ɛ̍i̍ mbo̍ mūlī pīɛ̄īlē nīle̍ŋ ndu̍yɛ̍, mbo̍ wā ya̍ kɔ̄ɔ̄lī bā o̍ bā ya̍ 
kɔ̍ wo̍, I̍ nɔ̍ mī kɔ̍ ta̍ŋgūl ma̍āŋndo̍ le̍ Mɛ̄lɛ̄ka̍ kōŋ sōōlūūwo̍.” 

4O̍ ko̍ŋ kɔ̍ɔ̍lī, ma̍ sōōlūū nyɛ̄m yɛ̍ yɛ̍ŋ wa̍ nda̍ o̍ lābā mā sōōlūū mu̍ŋ ndo̍ŋ, a̍ kēla᷄ŋ 
wa̍ nda̍ o̍ lānī wo̍ŋ, a̍ chūū Che̍kɔ̍pū. Mbo̍ mūli᷄ŋ mbo̍ tūāū so̍o̍ŋndo̍ o̍ yɔ̄m tɔ̍ɔ̍ma̍a̍ 
pūm bɛ̄ŋgu̍ Si̍ɛ̍kɛ̄m i̍kɛ̍i̍, mbo̍ tūū nyɛ̄m mu᷅ŋ a̍ kēlāŋ mu̍ŋ ndo̍ŋ. 

5Kɔ̄lā Che̍kɔ̍pū wa̍ a̍ yu̍ŋgu̍ ndɔ̄ɔ̍ la̍ŋ, chi̍e̍e̍ o̍ chi̍e̍e̍ ba̍lu̍ nda̍, mi̍ Mɛ̄lɛ̄ka̍ tōsā mi̍ 
sīōōŋnde̍ pēī nda̍ cha̍ cha̍. Le̍ he̍ī, ā nɔ̄la̍ mā tōl pūa̍a̍ Che̍kɔ̍pū wa̍ kɔ̄ɔ̄lī le̍. 

6O̍ ko̍ŋ kɔ̍ɔ̍lī, mi̍ Che̍kɔ̍pū nda̍ yu̍ŋgu̍ ndɔ̄ɔ̍ fa̍ū ā fūūlūū Lu̍u̍sī, ō nda̍ vēēlū ni᷄ŋ ho̍ō 
āā, Bɛ̍tɛ̄ɛ̄l wo̍, lɛ̄ŋndē Ke̍nāŋnde̍ŋ ni᷄ŋ. 

7Mɛ̄ɛ̍ nda̍ fūūlu̍u̍, mbo̍ tāŋgūl ma̍āŋndo̍ lo̍ŋ le̍ Mɛ̄lɛ̄ka̍ sōōlūūwo̍. O̍ ko̍ŋ kɔ̍ɔ̍lī, mbo̍ 
kē fo̍ndāŋ kōŋ dīōla̍ŋ ā, Ɛ̄l Bɛ̍tɛ̄ɛ̄l, kāni̍ fu̍u̍le̍, lo̍ŋ Mɛ̄lɛ̄ka̍ chɔ̄mnu̍ŋ Che̍kɔ̍pū ni̍, 
bōōndi̍i̍ o̍ wa̍ bɛ̄ ndɔ̍ nyāānɔ᷄ŋndo̍ ve̍. 

8O̍ ko̍ŋ kɔ̍ɔ̍lī, mi̍ Dībo̍o̍lūā, vɛ̄ɛ̍ŋ wa̍ Lūībɛ̍ka̍ māndāa̍ wo̍ ō wū. Mɛ̄ɛ̍ o̍ vi᷅, ma̍ chɔ̄ 
ndu̍ o̍ yɔ̄mndo̍ bɛ̄ŋgu̍ o̍ kpo̍lo̍ŋndo̍ Bɛ̍tɛ̄ɛ̄l ma̍ to̍ū. Ma̍ kē yɔ̄m nda̍ chɔ̍ ndu̍ ko̍ŋ 
le̍bɛ̍ŋgu̍ wo̍ dīōla̍ŋ āā Ālɔ̄ŋ Ba̍kūū. 

9O̍ ko̍ŋ kɔ̍ɔ̍lī, chɔ̍ŋ a̍ mālɔ̄ɔ̄ Che̍kɔ̍pū o̍ ma̍l Mɛ̄sōpōte̍e̍mīāā wo̍ mi̍ Mɛ̄lɛ̄ka̍ 
chɔ̄mnu᷄ŋ ndu̍ vɛ̄lɛ̄. 

10Mbo̍ dūāū ndu̍ sa̍lā, mbo̍ dīmūl ndu̍ āā, “Nda̍ a̍a̍, ve̍e̍lū nu̍m āā, Che̍kɔ̍pū, kɛ̍ 
dīōlā nūmnda̍ cho̍ lɛ̍ wā āā, Che̍kɔ̍pū le̍. Dīōlā nūmnda̍ŋ ni᷅ŋ āā I̍sɔ̄lūɛ̄ī.” Mi̍ Mɛ̄lɛ̄ka̍ 
kē ndu̍ I̍sɔ̄lūɛ̄īla̍ŋ. 

11Mi̍ Mɛ̄lɛ̄ka̍ dīmūl ndu̍ āā, “Ya̍ cho̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ ni̍.” Mbo̍ dūāū 
Che̍kɔ̍pū sa̍lā āā, “Vi̍o̍lu̍ ŋ̍chu̍a̍u̍ mā kūīī ta̍u̍ ta̍u̍. Chūāūwāā nūm a̍ ma̍māa̍ chō 
kūīī mā sīmnu᷄ŋ ka̍a̍la̍ŋ. Māsāā bɛ̍ndūa̍a̍ ā vīālūŋ ni̍ŋ o̍ pūlālē nūmnde̍ŋ chōo̍. 

12Lɛ̄ŋndē ya̍ I̍ ke̍ E̍bīlāha᷅m fi̍nyā nūm ma̍mā, a̍ Āa̍se̍ fi̍nyā nūm nde̍ŋ, I̍ cho̍ nu̍m 
le̍ŋ kē nya̍ wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍.” 

13O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kūānu᷄ŋ. 

14Mi̍ Che̍kɔ̍pū ba᷅ŋ pōūwo̍ le̍ wāa̍ tāāmāsi̍o̍o̍ o̍ fo̍ndāŋ Mɛ̄lɛ̄ka̍ chɔ̄mnu̍ŋ ndu̍ ko̍ŋ 
mbo̍ sūāā nāa̍ ndu̍ chu̍a̍ wo̍. Mɛ̄ɛ̍ o̍ ba̍ŋ, mbo̍ tālā mūɛ̄īya̍ŋ a̍ chūɛ̄īya̍ŋ lēchōo̍ māā 
sa̍lā o̍ Mɛ̄lɛ̄ka̍ lo̍. 

15Mi̍ Che̍kɔ̍pū ke᷅ fo̍ndāŋ Mɛ̄lɛ̄ka̍ sōō ko̍ŋ nāa̍ ndu̍ chu̍a̍ wo̍ dīōla̍ŋ āā, Bɛ̍tɛ̄ɛ̄l. 

Lu̍e̍chɛl̄ lo̍ ŋ̄wāŋ lāāndū o̍ bā 
16O̍ ko̍ŋ kɔ̍ɔ̍lī, mi̍ Che̍kɔ̍pū ma᷅l Bɛ̍tɛ̄ɛ̄l le̍ kɔ̄la̍ŋ E̍fi̍lu̍a̍tī. Ndu̍yɛ̍ a̍ bōōndi̍i̍ ke̍ŋ, 
Lu̍e̍chɛ̄l wa̍ a̍ yo᷄llo̍. Mɛ̄ɛ̍ nda̍ bīī kɔ̄la̍ŋ, mi̍ pūle̍i̍ kāndū Lu̍e̍chɛ̍l nɛ̄īyo̍. Mi̍ wāŋ 
lāāndūa̍a̍ sɔ̄ɔ̄ŋgūū ndu̍ īkɛ̄i̍. Kɛ̍ ti᷅ŋndo̍ ndu̍ o̍o̍ lo̍ wɔ̄ la̍nda̍ŋ le̍ fūūlūūwo̍ E̍fi̍lu̍a̍tī 
chi̍e̍e̍. 

17Lu̍e̍chɛ̄l wa̍ lāū lāū kōŋ a̍ nyɛ̄ nɛ̄īyāa̍, mi̍ so̍ko̍nɔ̍ vi̍a̍lāa̍ dīmūl ndu̍ āā, “Pɛ̍ŋgi̍ 
ni̍ko̍ bu̍u̍la᷄ŋndo̍, ā vēlū vɛ̄lɛ̄ pōo̍.” 

18Kɛ̍ mɛ̄ɛ̄māā pīɔ̍mndo̍ ko̍ o̍ wa̍ ni᷅ŋ ni̍. Lɔ̍ɔ̍pa̍ o̍ ma̍lnūŋ kɔ̍l, mbo̍ dīmī āā, “Dīōlā 
ndɔ̄la̍ŋ āā, Bɛ̄ŋ Bɛ̍no̍nī.” Kɛ̍ mi̍ fi̍nyā ndɔ̄ ke᷅ ndu̍ dīōla̍ŋ āā, Bɛ̍ŋnja̍mīŋ. 

19Mɛ̄ɛ̍ Lu̍e̍chɛ̄l vi᷅, ma̍ chɔ̄ ndu̍ nɛ̄ī tɛ̍ɛ̄ŋ le̍ hūnɔ̄ɔ̍ E̍fi̍lu̍a̍tī ndu̍ yɔ̍nūŋ ni̍ māā 
Bɛ̍ti̍lɛ̍hɛ̄m. 

20Mɛ̄ɛ̍ nda̍ chɔ̍ ndu̍, mi̍ Che̍kɔ̍pū chu̍ā pōūwo̍ mbo̍ bāŋ o̍ sɛ̄i̍ ndɔ̄ɔ̍ chōo̍ le̍ wāa̍ nyɛ̄ 
lōōna᷄ŋ. A̍ bōōndi̍i̍ yāu̍wo̍ ho̍ō chō pōōnyīa̍ŋndo̍ wo̍ bɛ̍ɛ̍, pōū kōŋ chō ō bāŋāā o̍ 
sɛ̄i̍ ndɔ̄ ko̍ŋ chōo̍ le̍ lōōnɔ᷄ŋndo̍ a̍ ndu̍. 

21Mi̍ Che̍kɔ̍pū hi̍a̍ū lāchī a̍ kɔ̄la̍ŋ nda̍ yu̍ŋgu̍ ndɔ̄ɔ̍. Mɛ̄ɛ̍ nda̍ hīōū fo̍ndāŋ tāŋgūl 
vīlɛ̄īyo̍ chō E̍dɛ̄ɛ̄ wo̍, ma̍ tāŋgūl ki̍āmndo̍ lo̍ŋ. 

Pūa̍a̍ Che̍kɔp̍ū ve̍lū wa̍ 
(Ko̍lo̍ni̍kō Tāso̍o̍ 2:1-2) 

22A̍ bōōndi̍i̍ Che̍kɔ̍pū wa̍ o̍ lɛ̄ŋndē lēŋ ni᷄ŋ nde̍, mi̍ Lūbɛ᷅ŋ po̍ ndɔ̄ su̍u̍ndā a̍ Bi̍li̍hāā, 
lāāndāā pɔ̄mbūa̍a̍ fi̍nyā ndɔ̄ wa̍ ō pīlɔ̍ɔ̄. O̍ ko̍ŋ kɔ̍ɔ̍lī, mi̍ Che̍kɔ̍pū fi̍nyā ndɔ̄ tu̍ɛ̍ī a̍ 
ndi̍ o̍kɔ̄ɔ̄. Pūa̍a̍ Che̍kɔ̍pū ve̍lū wa̍ ki̍nɛ̍i̍ ā wa̍ fa̍ū fa̍ū ŋ̄wāŋ tɔ̍ a̍ wānāā ŋīɔ̍ɔ̍ŋ. 

23Pūa̍a̍ o̍ ve̍lū nda̍ Li̍yā wa̍ nda̍ cho̍ ha̍ā ni̍. Lūbɛ᷅ŋ, po̍ tāse̍ Che̍kɔ̍pū wo̍, a̍ Si̍mīɔ̄ŋ, 
a̍ Li̍va̍ī, a̍ Chu̍dā, I̍sa̍a̍kā, a̍ Sɛ̍bu̍lɔ̄ŋ. 

24Pūa̍a̍ o̍ ve̍lū nda̍ Lu̍e̍chɛ̄l wa̍ nda̍ cho̍ ha̍ā ni̍. Chōo̍sɛ̍, a̍ Bɛ̍ŋnja̍mīŋ. 

25Pūa̍a̍ o̍ ve̍lū nda̍ Bi̍li̍hāā, bu̍ɛ̍i̍ Lu̍e̍chɛ̄l wo̍ wa̍ nda̍ cho̍ ha̍ā ni̍. Da᷅ŋ, a̍ Nāfi̍ta̍lī. 

26Pūa̍a̍ o̍ ve̍lū nda̍ Si̍li̍pāā, bu̍ɛ̍i̍ Li̍yā wo̍ wa̍ nda̍ cho̍ ha̍ā ni̍. Ka̍a̍dī, a̍ A̍sīɛ̄ɛ̄. Pūa̍a̍ 
Che̍kɔ̍pū ve̍lū ki̍nɛ̍i̍ Mɛ̄sōpōte̍e̍mīāā wa̍ a̍ cho̍ ka̍ŋ ni̍. 

A̍ pīɔm̍ Āa̍se̍ wo̍ o̍kɔɔ̄ ̄
27O̍ ko̍ŋ kɔ̍ɔ̍lī, mi̍ Che̍kɔ̍pū hu᷅ŋ o̍ Āa̍se̍ fi̍nyā ndɔ̄ lo̍ Ma̍mi̍lūē, mā vēēlū vɛ̍lɛ̄ lo̍ŋ āā, 
Kīlūīyā A̍bā, āa̍ E̍bīlāha᷅m fi̍nyā ndɔ̄ ma̍mā a̍ Āa̍se̍ fi̍nyā ndɔ̄ a̍ wa̍ īchāli̍ wa̍. Kɛ̍ ā 
vēēlū ni᷅ŋ fo̍ndāa̍ ho̍ō āā Hi̍būlɔ̄ŋ. 

28A̍ bōōndi̍i̍ ke̍ŋ, Āa̍se̍ wa̍ ni᷅ŋ wɔ̄sīla̍ŋ kɛ̄mɛ̄ a̍ be̍le̍-ŋɔ̍ma̍a̍ (180). 

29O̍ ko̍ŋ kɔ̍ɔ̍lī, mi̍ Āa̍se̍ wu᷅. Ndu̍ o̍o̍ yu̍wa̍ ni᷅ŋ ta̍u̍. Mɛ̄ɛ̍ o̍ vi᷅, mi̍ pūa̍a̍ ndūa̍a̍ chɔ̄ ndu̍, 
nda̍ yɔ̍nūŋ māā Che̍kɔ̍pū nda̍ I̍īsɔ̄ ni̍. 

Chɛ̄nɛ̍se̍ē 36 

Pūlāle̍ Ii̍s̍ɔl̄e̍ŋ 
(Ko̍lo̍ni̍kō Tāso̍o̍ 1:34-37) 

1I̍īsɔ̄, ō nda̍ vēēlū vɛ̍lɛ̄ āā I̍dɔ̄m ndo̍, ko̍na̍a̍ cho̍ ho̍ō a̍ pūlālē ndɔ̄le̍ŋ o̍kɔ̄ɔ̄ ni̍. 

2Mi̍ I̍īsɔ̄ chu̍ā lāāndūa̍a̍ Ke̍na̍na̍i̍tīi̍ya̍ tɛ̄ɛ̄ŋ. Nda̍ chō ha̍ā ni̍. A̍dā, Ɛ̍lɔ̄ŋ, Hi̍ta̍i̍tīi̍nɔ̍ɔ̍ 
chūā ndɔ̄ɔ̍, Ōhōlība̍mā, chu̍a̍ A̍dā wo̍. A̍dā yɛ̍ ndu̍ fi̍nyā ndɔ̍ cho̍ Si̍bīɔ̄ŋ Hi̍va̍i̍tīi̍nɔ̍ɔ̍ 
ni̍, 

3a̍ Bāsīma̍tī, chu̍a̍ I̍si̍mɛ̄ɛ̄l wo̍. Bāsīma̍tī yɛ̍ yēma̍ ndɔ̍ cho̍ Nɛ̄ba̍yɔ̍tī ni̍. 

4Mi̍ A̍dā vi̍a̍lū pōo̍ nda̍ I̍īsɔ̄, dīōla̍ŋ āā, Ɛ̄līfa̍a̍sī, ma̍ vīālū pōo̍ nda̍ Bāsīma̍tī, dīōla̍ŋ 
āā Lu̍ɛ̍i̍yū. 

5Nda̍ Ōhōlība̍mā ma̍ vīālū Pūa̍a̍ nda̍ yāā. Chɛ̍hu̍sī, a̍ Cha̍lām, a̍ Ko̍lūā. Pūa̍a̍ I̍īsɔ̄ 
ve̍lū lɛ̄ŋndē Ke̍nāŋnde̍ŋ nda̍ cho̍ ka̍ŋ ni̍. 

6O̍ ko̍ŋ kɔ̍ɔ̍lī, mi̍ I̍īsɔ̄ chu̍ā lāndāā ndūa̍a̍, a̍ pūa̍a̍ ndūa̍a̍ a̍ chūāūwāā ndūāā wa᷅ŋ 
lāāndūa̍a̍, wānā o̍ wāna̍ wa̍ ndu̍ o̍ bā, a̍ chɔ̄lūāā ndūa̍a̍, a̍ nyɛ̄ o̍ nyɛ̄ o̍ sɔ̍la̍ lɛ̄ŋndē 
Ke̍nāŋnde̍ŋ ni᷄ŋ, mbo̍ fāŋa᷄ŋ Che̍kɔ̍pū pɔ̍mbɔ̄ ndɔ̍ īkɛ̄i̍, mi̍ ndu̍ ku̍ā cha᷄lle̍ o̍ fo̍ndāŋ 
chēle̍ŋ. 

7Kāni̍ fo̍ndōle̍, nda̍ nda̍ ŋi̍ɔ̍ɔ̍ŋ vēllāa̍ vēllē nda̍ a̍a̍ nɔ̍ chɔ̄lūa̍a̍ a̍ nyɔ̄ɔ̍ŋ ta̍u̍ ta̍u̍, nda̍ 
a̍a̍ su᷅l na̍a̍ pi᷅lɛ̍ le̍. Lɛ̄ŋndē nda̍ wa̍ īchāli̍ le̍ŋ le̍ ve̍ lɛ̍ lētūu̍ le̍ chɔ̄lūāā ndāa̍ vēllāa̍ 
vēllē le̍. 

8Le̍ he̍ī, mi̍ I̍īsɔ̄ ndu̍ kɔ̍ cha᷅l o̍ lɛ̄ŋndē Si̍ɛ̍ɛ̄le̍ŋ ni᷄ŋ. I̍īsɔ̄ nɔ̍ vɛ̄lɛ̄ dīōla̍ŋ ni̍ āā I̍dɔ̄m. 

9Mɛ̄ɛ̍ ko̍na̍a̍ cho̍ ho̍ō a̍ wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ o̍kɔ̄ɔ̄ ni̍. O̍ pūlālē 
ndɔ̄le̍ŋ chōo̍ I̍dɔ̄ma̍i̍tīi̍ya̍, a̍ cho̍ o̍ lɛ̄ŋndē īpēmbūle̍ŋ Si̍ɛ̍ɛ̄ wa̍, ā fūla̍ ni̍. 

10Pūa̍a̍ I̍īsɔ̄ ve̍lū wa̍ cho̍ ha̍ā ni̍. Ɛ̄līfa̍a̍sī, ō nda̍ vēlū nda̍ A̍dā wo̍, a̍ Lu̍ɛ̍i̍yū, ō nda̍ 
vēlū nda̍ Bāsīma̍tī wo̍. 

11Ɛ̄līfa̍a̍sī yɛ̍ ndu̍, pūa̍a̍ o̍ ve̍lū wa̍ cho̍ ha̍ā ni̍. Tɛ̍māŋ, a̍ O̍mā, a̍ Sɛ̍fō, a̍ Ka̍tām, a̍ 
Ke̍na̍sī. 

12Po̍ I̍īsɔ̄ wo̍, Ɛ̄līfa̍a̍sī, la̍a̍ ndɔ̄ pɔ̍mbɔ̄ɔ̍ wa̍ Ti̍mi̍nā ni̍. Nda̍ Ɛ̄līfa̍a̍sī ma̍ vīālū pōo̍, 
dīōla̍ŋ āā, A̍ma̍lɛ̍kī. Pūa̍a̍ Ɛ̄līfa̍a̍sī ha̍ā, māmā nda̍ wa̍ A̍dā ni̍, o̍ ve̍lū Ɛ̄līfa̍a̍sī wo̍. 

13Po̍ I̍īsɔ̄ wo̍, Lu̍ɛ̍i̍yū ndu̍, pūa̍a̍ o̍ ve̍lū wa̍ cho̍ ha̍ā ni̍. Nāha̍tī, a̍ Sɛ̍lūā, a̍ Si̍a̍māā, a̍ 
Mi̍sāā. 

14I̍īsɔ̄ la̍nɔ̍ ndɔ̄ wa̍ Ōhōlība̍mā ni̍, chu̍a̍ A̍dā wo̍. A̍dā yɛ̍ ndu̍ fi̍nyā ndɔ̍ wa̍ Si̍bīɔ̄ŋ 
ni̍. Mi̍ I̍īsɔ̄ vi̍a̍lū Chūāūwa̍ ā yāa̍ nda̍ Ōhōlība̍mā nda̍ cho̍ ha̍ā ni̍. Chɛ̍hu̍sī, a̍ Cha̍lām, 
a̍ Ko̍lūā. 

15Wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ ma̍ sīmnu᷄ŋ bo̍līī lāyu̍ŋgu̍e̍i̍ ya̍ nda̍ cho̍ ha̍ā ni̍. 
Po̍ tāse̍ I̍īsɔ̄ wo̍, Ɛ̄līfa̍a̍sī, pūa̍a̍ ndūa̍a̍ a̍ si̍mnu᷄ŋ bo̍līī lāyu̍ŋgu̍e̍i̍ ya̍ cho̍ ha̍ā ni̍. 
Tɛ̍mā, a̍ O̍mā a̍ Sɛ̍fō, a̍ Ke̍na̍sī 

16a̍ Ko̍lūā, a̍ Ka̍tām, a̍ A̍ma̍lɛ̍kī. Pūa̍a̍ E̍li̍fāā wa̍ a̍ si̍mnu᷄ŋ bo̍līī lāyu̍ŋgu̍e̍i̍ nāa̍ nda̍ 
wa̍ īchāli̍ I̍dɔ̄m nda̍, nda̍ cho̍ ka̍ŋ ni̍. Bōlīī kēŋ ki̍nɛ̍i̍ māmā nda̍ wa̍ A̍dā ni̍ la̍nɔ̍ tāse̍ 
I̍īsɔ̄ wo̍. 

17Po̍ I̍īsɔ̄ wo̍, Lu̍ɛ̍i̍yū, chūāūwāā ndūa̍a̍ a̍ si̍mnu᷄ŋ bo̍līī lāyu̍ŋgu̍e̍i̍ ya̍ cho̍ ha̍ā ni̍. 
Nāha̍tī, a̍ Sɛ̍lūā, a̍ Si̍a̍māā, a̍ Mi̍sāā. Pūa̍a̍ Lu̍ɛ̍i̍yū wa̍ a̍ si̍mnu᷄ŋ bo̍līī lāyu̍ŋgu̍e̍i̍ nāa̍ 
nda̍ wa̍ īchāli̍ I̍dɔ̄m nda̍, nda̍ cho̍ ka̍ŋ ni̍. Nda̍ nda̍ māmā ndā wa̍ Bāsīma̍tī ni̍, la̍nɔ̍ 
ya̍a̍ ndɔ̍ I̍īsɔ̄ wo̍. 

18Pūa̍a̍ I̍īsɔ̄ ve̍lū nda̍ la̍a̍ ndɔ̍ Ōhōlība̍mā chu̍a̍ A̍nāā wo̍, ma̍ sīmnu᷄ŋ bo̍līī lāyu̍ŋgu̍e̍i̍ 
ya̍, nda̍ cho̍ ha̍ā ni̍. Chɛ̍hu̍sī, a̍ Cha̍lām, a̍ Ko̍lūā. 

19I̍īsɔ̄, ō nda̍ vēēlū vɛ̍lɛ̄ āā I̍dɔ̄m ndo̍, bōlīī lāyu̍ŋgu̍i̍i̍ fu̍la̍ o̍ pūlālē ndɔ̄le̍ŋ chōo̍ ve̍ 
cho̍ ke̍ŋ ni̍. 

Pūlāle̍ Siɛ̍ɛ̍l̄e̍ŋ 
(Ko̍lo̍ni̍kō Tāso̍o̍ 1:38-42) 

20Si̍ɛ̍ɛ̄, o̍ fu̍la̍ o̍ ku̍ndā Ho̍lu̍a̍tīi̍ya̍ chōo̍ wo̍, pūa̍a̍ o̍ ve̍lū ma̍ wā īchāli̍ o̍ būŋgɛ̄ī 
Si̍ɛ̍ɛ̄ve̍ ni᷄ŋ nda̍, nda̍ cho̍ ha̍ā a̍ yu̍ŋgu̍la̍ yɛ̍ yɛ̍la̍ŋ ni̍. Lo̍tāŋ, a̍ Si̍o̍bāl, a̍ Si̍bīɔ̄ŋ, a̍ A̍dā, 

21a̍ Di̍sīɔ̄ŋ, a̍ E̍sɔ̄, a̍ Di̍sīāŋ. Pūa̍a̍ Si̍ɛ̍ɛ̄ wa̍ ha̍ā nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ 
ndāla̍ŋ chōo̍ ni̍. 

22Lo̍tāŋ yɛ̍, ndu̍ pūa̍a̍ ndūa̍a̍ cho̍ Ho̍lūī nda̍ Ho̍mām ni̍. Lo̍tāŋ yēma̍ ndɔ̍ wa̍ Ti̍mi̍nā 
ni̍. 

23Si̍o̍bāl yɛ̍, pūa̍a̍ ndūa̍a̍ cho̍ ha̍ā ni̍. Ālīva᷅ŋ, a̍ Mānāha̍tī, a̍ Ɛ̍bā, a̍ Si̍ɛ̍fō, a̍ O̍nām. 

24Si̍bīɔ̄ŋ pūa̍a̍ ndūa̍a̍ cho̍ E̍yā nda̍ A̍dā ni̍. A̍dā ko̍ŋ, ndu̍ sa̍a̍lu̍ŋ pe̍e̍ mɛ̄ŋmā 
būūlūmā tūūwa̍ŋ o̍ po̍llo̍ ni᷄ŋ bo̍o̍ndi̍i̍ o̍ wa̍ sōfɛ̍li̍a̍a̍ Si̍bīɔ̄ŋ fi̍nyā ndɔ̄ wa̍ māndāa̍ 
o̍ po̍llo̍ ni᷄ŋ nde̍ ni̍. 

25A̍dā chūāūwāā ndūa̍a̍ cho̍ ha̍ā ni̍. Wānā pɔ̍nɔ̍ɔ̍ wa̍ Di̍sīɔ̄ŋ ni̍, wānā la̍nɔ̍ɔ̍ wa̍ 
Ōhōlība̍mā ni̍. 

26Pūa̍a̍ Di̍sīɔ̄ŋ ve̍lū wa̍ cho̍ ha̍ā ni̍. Hɛ̍mi̍dāŋ, a̍ Ɛ̄si̍bāŋ, a̍ I̍tu̍lūāŋ, a̍ Kɛ̍lūāŋ. 

27Pūa̍a̍ E̍sɔ̄ ve̍lū wa̍ cho̍ ha̍ā ni̍. Bi̍li̍hāŋ, a̍ Sa̍a̍vāŋ, a̍ A̍kāŋ. 

28Pūa̍a̍ Di̍sīāŋ ve̍lū wa̍ cho̍ U̍sī nda̍ A̍lūāŋ ni̍. 

29-30Pūa̍a̍ Ho̍lu̍a̍tīi̍ya̍ a̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ yɛ̍ yɛ̍la̍ŋ chōo̍ wa̍ nda̍ cho̍ 
ha̍ā ni̍. Lo̍tāŋ, a̍ Si̍o̍bāl, a̍ Si̍bīɔ̄ŋ, a̍ A̍dā, a̍ Di̍sīɔ̄ŋ, a̍ E̍sɔ̄, a̍ Di̍sīāŋ. Bōlīī lāyu̍ŋgu̍e̍i̍ 
he̍ī ki̍nɛ̍i̍ a̍ yu̍ŋgu̍la̍ nda̍la̍ŋ Si̍ɛ̍ɛ̄ nda̍ wa̍ īchāli̍ ni̍. 

Māsāa̍ wa̍ Id̍ɔm̄ nda̍ 
(Ko̍lo̍ni̍kō Tāso̍o̍ 1:43-54) 

31-39Lɔ̍ɔ̍pa̍ bɛ̍ɛ̍ mī I̍sɔ̄lūɛ̍i̍ya̍ ā hu᷄ŋ cha᷅l lɛ̄ŋndē I̍dɔ̄mnde̍ŋ, wānāa̍ wa̍ īchāli̍ lo̍ŋ nda̍ 
māsāa̍ ke̍e̍ku̍ nda̍ chōo̍ a̍ te̍le̍ŋnda̍ yɛ̍ yɛ̍la̍ŋ nda̍, nda̍ cho̍ ha̍ā lēpūlā ni̍. Bɛ̍lā, po̍ 
Bi̍yɔ̄ɔ̄ wo̍, wānā wa̍ā Dīnīho̍bā chi̍e̍e̍, a̍ Cho̍ba̍bī, po̍ Sɛ̍lūā wo̍, fūlāa̍ Bōsi̍lūāā, a̍ 
Hu̍sām wānā wa̍ā o̍ būŋgɛ̄ī Tɛ̍māŋnde̍ ni᷄ŋ, a̍ Ha̍dāā, po̍ Bɛ̍da̍a̍dī wo̍, fūlāa̍ A̍vi̍tī 
chīe̍e̍. Māsāa̍ ho̍ō ndu̍ ye᷅m Mīdīāna̍tīi̍ya̍ o̍ chɔ̄ūwo̍ lɛ̄ŋndē Mo̍wa̍bīle̍ŋ ni̍, a̍ Sa̍mi̍lā 
wānā wa̍ā Māsīlu̍ɛ̍kā, a̍ Si̍ɔ̍ɔ̄l fūlāa̍ Lūɛ̄hōbo̍tī chi̍e̍e̍, o̍ Pīo̍o̍ Yūfi̍lu̍a̍tī hōlnɔ᷄ŋndo̍, a̍ 
Bāāl Ha̍dāŋ, po̍ A̍chi̍bɔ̄ɔ̄ wo̍, a̍ Ha̍dāā, fūlāa̍ Pa̍ū. Ndu̍ la̍a̍ ndɔ̍ wa̍ Mɛ̄hīta̍bɛ̄l ni̍, 
chūa̍ Mātīlu̍ɛ̍dī wo̍, Mɛ̄sāha̍bī chūā ndɔ̄ ma̍māa̍. 

40-43O̍ pūlāle̍ I̍i̍sɔ̄le̍ŋ chōo̍ kāa̍le̍ I̍dɔ̄ma̍i̍tīi̍ya̍ lē fūla̍ ni̍. Bōlīī lāyu̍ŋgu̍e̍i̍ o̍ kāa̍le̍ 
I̍dɔ̄mnde̍ŋ chōo̍ nda̍ cho̍ ha̍ā ni̍. Ti̍mi̍nā, a̍ A̍li̍vā, a̍ Chɛ̍tɛ̄ɛ̄, a̍ Ōhōlība̍mā, a̍ Ɛ̍lāā, a̍ 
Pi̍nɔ̄ŋ, a̍ Ke̍na̍sī, a̍ Tɛ̍māŋ, a̍ Mi̍bi̍sāā, a̍ Ma̍ka̍dīɛ̄l, a̍ I̍lūām. Dīōlā bōlīī lāyu̍ŋgu̍e̍i̍ 
he̍ī ki̍nɛ̍i̍, la̍ŋ ko̍ni̍ nda̍ a̍a̍ ve̍e̍lū fo̍ndāŋndā yɛ̍ yɛ̍la̍ yu̍ŋgu̍la̍ la̍ŋ lā wa̍ īchāli̍ la̍ŋ ni̍. 

Chɛ̄nɛ̍se̍ē 37 

Chōo̍sɛ ̍nda̍ bɛn̄dāā ndūa̍a̍ 
1Mi̍ Che̍kɔ̍pū hi̍a̍ū lāchī a̍ cha᷄lle̍ o̍ lɛ̄ŋndē Ke̍nāŋnde̍ŋ ni᷄ŋ lē fi̍nyā ndɔ̄ o̍ wa̍ īchālī 
le̍ni̍ŋ nde̍ŋ. 

2Ko̍na̍a̍ cho̍ ho̍ō a̍ yu̍ŋgu̍ fu̍la̍ o̍ Che̍kɔ̍pū ni̍ŋ ndo̍ o̍kɔ̄ɔ̄ ni̍. Bōōndi̍i̍ Chōo̍sɛ̍ wa̍ 
wɔ̄sīla̍ŋ tɔ̍ a̍ lā ŋɔ᷄mmɛ̍ū ve̍, nda̍ bɛ̄ndāā ndūa̍a̍ nda̍ a̍a̍ ma̍ndā chɔ̍lūa̍a̍ fi̍nyā ndā 
wa̍ ni̍, nda̍ yɔ̍nūŋ ni̍ māā lāāndūa̍a̍ fi̍nyā ndɔ̄ wa̍ ā pīli̍a̍a̍, Bi̍li̍hāā nda̍, Si̍li̍pāā, pūa̍a̍ 
ndāa̍. A̍ bōōndi̍i̍ ke̍ŋ, mi̍ Chōo̍sɛ̍ sa̍āŋ fi̍nyā ndɔ̍ ko̍na̍la̍ wɔ̍ɔ̍ŋnda̍ŋ chūūwo̍ a̍ 
bɛ̄ndāā ndūa̍a̍ o̍kɔ̄ɔ̄. 

3Ndu̍yɛ̍ Che̍kɔ̍pū, ō nda̍ a̍a̍ ve̍e̍lū vɛ̍lɛ̄ āā I̍sɔ̄lūɛ̄ī wo̍ ndu̍ o̍o̍ ka̍a̍la̍ Chōo̍sɛ̍ mbo̍ hīāū 
a̍ chūāūwāā ndūa̍a̍ ā pūa̍a̍ kpo̍u̍. Kāni̍ fu̍u̍le̍, le̍ mɛ̄ɛ̍ o̍ ve̍lū ndu̍ o̍ yu̍wɛ̍i̍ ndūɛ̍i̍ ni᷄ŋ 
yɛ̍. Mi̍ I̍sɔ̄lūɛ̄ī lo᷅ o̍ ko̍ŋ mbo̍ sōndūl Chōo̍sɛ̍ po̍ ndɔ̍ dōmā kɛ̍ndɛ̄ vīlɛ̄īyo̍ a̍ 
chōŋgu̍la̍ŋ. 

4Mɛ̄ɛ̍ Chōo̍sɛ̍ bɛ̄ndāā ndūa̍a̍ chē māā ndu̍ fi̍nyā ndā hi̍o̍ū kāālā a̍ nda̍, ma̍ tūl 
Chōo̍sɛ̍ yɛ̄le̍ŋ ta̍u̍. Sūɛ̍i̍ bɛ̍ɛ̍ nda̍ a̍a̍ su̍ū nāa̍ ndu̍ chu̍a̍ ō kɛ̄ndɛ̄ le̍. 

5Nyūmmā pīlɛ̍, mi̍ Chōo̍sɛ̍ sɔ̄l lūa̍a̍ŋ, mbo̍ dīmūl nda̍ lūa̍a̍ŋ ma᷅ŋ. 

6Mbo̍ dīmūl nda̍ āā, “Lā tūe̍i̍ yɔ̍ lɔ̍mā ya̍ I̍ sɔ̍l la̍ŋ. 

7Na̍a̍ nya̍ā mi̍ ŋ̄ kūā ni᷅ŋ nu̍a̍ā wi̍tīi̍yo̍ŋ kīōlɔ̄ɔ̄. Mɛ̄ɛ̍ na̍a̍ ŋ̄ kēlū mu̍ŋ mi̍ ŋ̄ yīī mu̍ŋ 
kpɔ̄ŋnda̍ŋ, mi̍ kpɔ᷄ŋ nūu̍ cha᷄ŋ mbo̍ sīm. Mi̍ kpɔ̄ŋnda̍ nyāla̍ŋ lā hu᷄ŋ ba̍lū kpɔ᷄ŋ nūu̍, 
mi̍ lā tūndu᷄ŋ o̍ kpɔ᷄ŋ nūu̍ bɛ̄ŋgu̍.” 

8Mɛ̄ɛ̍ o̍ di̍mu̍l nda̍ lūa̍a̍ŋ ma̍ŋ, mi̍ bɛ̄ndāā ndūa̍a̍ nyūnā ndu̍ āā, “Mɛ̄ɛ̍ ā nɔ̄ mānūāā 
o̍ kɔ̄l kpe̍e̍kpe̍i̍ māā mā wa̍ na̍a̍ chōo̍ ma̍sa̍?” Le̍ lɔ̄mā ndɔ̄ma̍ ndu̍ o̍o̍ sɔ᷅l ma̍ŋ nda̍ŋ 
a̍ sɔ̄ɔ̍ŋ ndu̍ o̍o̍ di̍mūl fi̍nyāa̍ a̍ nda̍ o̍kɔ̄ɔ̄ wo̍ŋ, ma̍ chɔ̄ɔ̄lū ndu̍ yɛ̍le̍ŋ tūl mbo̍ hīāū 
māā pāāndū. 

9Fāŋa᷄ŋndo̍ o̍ ko̍ŋ kɔ̍ɔ̍lī, mbo̍ sɔ̄l vɛ̄lɛ̄ lɔ̄mā chēle̍ŋ, mbo̍ chɔ̄m bɛ̄ndāā ndūa̍a̍. Mbo̍ 
dīmūl nda̍ āā, “Lā tūe̍i̍ yɔ̍ lɔ̍mā ya̍ I̍ sɔ̍l vɛ̄lɛ̄ wa̍ŋ. Mi̍ sɔ᷅l lūa̍a̍ŋ mi̍ cha᷅ pāa̍le̍ŋ, a̍ 
pāŋge̍i̍, a̍ lōo̍ŋ tɔ̍ a̍ ī pīlɛ̍, mi̍ ŋ̄ hu᷄ŋ de᷅l la̍ o̍ lābɛ̄ŋgu̍ ni̍ŋ.” 

10Kɛ̍, mɛ̄ɛ̍ o̍ di̍mu̍l fi̍nyā ndɔ̍ a̍ bɛ̄ndāā ndūa̍a̍ lūa̍a̍ŋ ma᷅ŋ, mi̍ fi̍nyā ndɔ̄ do̍u̍nu᷄ŋ ndu̍ 
tu̍mbe̍. Mbo̍ nyūnā ndu̍ āā, “Mɛ̄ɛ̍ lɔ̄mā māā vɛ̄ɛ̍nɛ̍ ŋ̄ sɔ᷄l lɛ̄ ni᷅ŋ ma̍ŋ? Bāā ya̍ ni̍, kālā 
nu̍m ni̍, a̍ bɛ̄ndāā nūmnda̍ mī ŋ̄ tūndu᷄ŋ lɛ᷅ŋ nu̍m o̍ lābɛ̄ŋgu̍ ni̍ŋ?” 

11O̍ ko̍ŋ kɔ̍ɔ̍lī, mi̍ bɛ̄ndāā ndūa̍a̍ ā sāā ndu̍ pāŋālāa̍, kɛ̍ ndu̍yɛ̍, fi̍nyā ndɔ̄ ndu̍, mbo̍ 
kɛ̄si᷄ŋ sɔ̍ɔ̍ŋ mu᷅ŋ o̍ kɔ̄l kpɛ̍. 

Ā pīsi ̍Chōo̍sɛ ̍ma̍ kūā a̍ ndu̍ Ic̍hip̍ī 
12Pāa̍le̍ pi᷅lɛ̍, mi̍ bɛ̄ndāa̍ Chōo̍sɛ̍ wo̍ ā kūā a̍ chɔ̄lūa̍a̍ fi̍nyā ndā wa̍ Si̍ɛ̍kɛ̄m īkɛ̄i̍ le̍ 
di̍o̍la̍ŋ. 

13O̍ ko̍ŋ kɔ̍ɔ̍lī, mi̍ I̍sɔ̄lūɛ̄ī di̍mūl Chōo̍sɛ̍ po̍ ndɔ̄ āā, “Chōo̍sɛ̍, bɛ̄ndāā nūmnda̍ chō a̍ 
chɔ̄lūa̍a̍ Si̍ɛ̍kɛ̄m i̍kɛ̍i̍. I̍ hɛ̍na̍ŋ mī ve᷅m nu̍m nāa̍ nda̍ chūā.” Mi̍ Chōo̍sɛ̍ dīmī āā, “I̍ 
chɛ̍l.” 

14Mi̍ fi̍nyā ndɔ̄ di̍mūl ndu̍ a̍a̍, “Kɔ̍ mā kɔ̍ to̍fā bɛ̄ndāā nūmnda̍, mā hu̍ŋ di̍mūl la̍ tē 
ā chō kɛ̄ndɛ̄. I̍ hɛ̍na̍ŋ vɛ̍lɛ̄ mī si̍na̍ tē chɔ̄lūa̍a̍ chō nyɛ̄ kɛ̄ndɛ̍ī.” O̍ ko̍ŋ, mi̍ Chōo̍sɛ̍ 
ma᷅l nāa̍ nda̍ wa̍ īchāli̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Hi̍būlɔ̄ŋ nda̍. Mbo̍ kūā 
Si̍ɛ̍kɛ̄m. 

15Ō lo̍ bālɔ̄ɔ̍ o̍ po̍llo̍ ni᷄ŋ nda̍ nūūvīa̍a̍, mi̍ po̍ pi᷅lɛ̍ chā ndu̍. Mi̍ pōo̍ nyūnā ndu̍ āā, “Ō 
yɛ̄ɛ̍nɛ̍ ŋ̄ chō yɛ̄ nūūvīa̍a̍?” 

16Mi̍ Chōo̍sɛ̍ mu̍lī āā, “Bɛ̄ndāā nīa̍a̍ ya̍ cho̍ nūūvīa̍a̍ ni̍. Yāndi̍i̍ chɔ̍m ya̍ nāa̍ nda̍ 
chō a̍ chɔ̄lūa̍a̍ wa̍.” 

17Mi̍ pōo̍ dīmūl ndu̍ āā, “Ā fāŋa̍ŋ na̍ŋ. I̍ wa̍ nda̍ tūēīyɔ̄ɔ̍ ma̍ wā dīmu̍la᷅ŋndo̍ āā, ‘Lā 
ŋ̄ kɔ̄ŋnu᷅ŋ Do̍tāŋ.’ ” Mɛ̄ɛ̍ pōo̍ dīmu̍l ndu̍ le̍nde̍, mi̍ Chōo̍sɛ̍ tu̍āl bɛ̄ndāā ndūa̍a̍ kɔ̄ɔ̄lī 
nāa̍ nda̍ kūɛ̄ wa̍, mbo̍ sāālu᷄ŋ nda̍ Do̍tāŋ chi̍e̍e̍. 

18Ō lo̍ la̍nda̍ŋ, mi̍ bɛ̄ndāā ndūa̍a̍ chā ndu̍ hūnɔ̄ɔ̍. Mɛ̄ɛ̍ nda̍ chē ndu̍, ma̍ chōŋgū ndu̍ 
le̍ ndu̍ dīyɔ̄ɔ̍. 

19Ma̍ dīmu̍la᷅ŋ āā, “Mi̍ che᷄ŋ po̍ sɔ᷅l lɔ̍mā bɛ̄ŋnda̍ŋ ndo̍ hūnɔ̄ɔ̍. 

20Kɛ̍ tē ō hīŋ pɛ̍, lā ŋ̄ dīīnu᷅ŋ ndu̍ mī ŋ̄ ma᷄l ndu̍ o̍ so̍o̍ŋnda̍ ve̍lɛ̍i̍la̍ŋ ō pīlɛ̍ ni᷄ŋ. Tē ŋ̄ 
kūɛ̄ pɛ̍, ŋ̄ kɔ̍ dɔ̍ɔ̍ŋ ko̍na̍ māā vīsī bīyāa̍ bīī ndu̍ mbo̍ dīā ndu̍. Ŋ̄ chō chɔ̄ nyɛ̍ fu̍lā ni̍ŋ 
o̍ lɔ̄mā ndɔ̄ma̍ sɔ̍la᷄ŋ ni᷄ŋ ndo̍.” 

21Kɛ̍ mɛ̄ɛ̍ Lūbɛ᷅ŋ tu̍e̍ī nyɛ̄ nda̍ kɛ̄ɛ̄si̍a̍a̍ wo̍, mbo̍ kīndī le̍ yōōmū Chōo̍si̍ɔ̍ɔ̍ chīīndīa̍a̍. 
Mbo̍ dīmī āā, “Ŋ̄ di̍i̍nūŋ ndu̍ le̍. 

22Lā ma᷄l ndu̍ o̍ so̍o̍ŋ ve̍lɛ̍i̍yo̍ ho̍ō ni᷄ŋ o̍ po̍llo̍ ni᷄ŋ na̍ŋ. Kɛ̍ lā yɔ᷅ŋ ndu̍ nyɛ̄ le̍.” Lūbɛ᷅ŋ 
ndu̍ o̍o̍ hɛ̍na̍ŋ mī ndu̍ o̍o̍ hu̍ŋ so̍lī ndu̍ nda̍ tɛ̄ɛ̄ŋ, mī ndu̍ o̍o̍ yɛ̍ɛ̄ ndu̍ nāa̍ fi̍nyā ndɔ̄ 
chu̍a̍. 

23O̍ ko̍ŋ kɔ̍ɔ̍lī, mɛ̄ɛ̍ Chōo̍sɛ̍ fūūlu̍u̍ nāa̍ bɛ̄ndāā ndūa̍a̍ chūā, ma̍ bīī ndu̍. Dōma̍ ndɔ̄ 
vi̍lɛ̄ī nda̍ a̍a̍ so̍ndu̍l ndu̍ a̍ chōŋgu̍la̍ŋ ndo̍, ma̍ sōlī ndu̍ ndu̍ lēkɔ̄ɔ̍. 

24Ma̍ kūā a̍ ndu̍, ma̍ kɔ̍ ma᷅l ndu̍ o̍ so̍o̍ŋ māmɛ̄ŋ vēlɛ̍i̍yo̍ ni᷄ŋ. 

25Mālɔ̄ɔ̍ ndu̍ o̍ so̍o̍ŋndo̍ ni᷄ŋ, ma̍ chāl nyɛ̄ dīa̍a̍ dīo̍o̍. Dīmīo̍o̍ nu̍a̍ā ā chu̍a̍ hɔ̄lla̍, mā 
chā Īsīmāli̍īya̍ hūnɔ̄ɔ̍ ku̍ndāa̍. Ā wa̍ chɔ̄nɔ᷄ŋndo̍ o̍ būŋgɛ̄ī Ki̍li̍a̍a̍dīve̍ ni᷄ŋ ma̍ wā 
kɔ̄la̍ŋ lɛ̄ŋndē I̍chi̍pīle̍ŋ. Nyɔ̍mi̍a̍a̍ ndāa̍ ā wa̍ hūnɔ̄ɔ̍ a̍ nyɛ̄m yɛ̍ yɛ̍ŋ nda̍ wa̍ kɔ̄la̍ŋ 
ndo̍ŋ o̍ lākɔ̄ɔ̄. Nyɛ̄m nda̍ dūāū o̍ nyɛ̄ dīa̍a̍ wo̍ŋ ni̍, a̍ nyɛ̄m chūŋ kɛ̄ndɔ᷄ŋ, nyɛ̄m nda̍ 
tōōsīāā ko̍o̍ma̍ chi̍ɔ̍u̍wa᷄ŋnda̍ŋ ndo̍ŋ. 

26Chɔ̄ kōŋ nda̍ hūnɔ̄ɔ̍, mi̍ Chu̍dā lo᷅ o̍ ko̍ŋ mbo̍ dīmūl bɛ̄ndāā ndūa̍a̍ a̍ pɔ̄mbūāā 
ndūa̍a̍ ā pīli̍a̍ā āā, “Tē ŋ̄ dīī pɔ̄mbɔ̄ nāa̍ pɛ̍, mī ŋ̄ vēŋ sūɛ̍i̍ ke̍ŋ, ɔ̍ɔ̄ tɔ̄nɔ̍ na̍a̍ ŋ̄ sɔ̄lā 
le̍ni̍ŋ ndo̍? 

27Le̍la̍ŋ, lā ŋ̄ pīsi᷅ŋ ndu̍ Īsīmāli̍īya̍ ha̍ā o̍ bā. O̍ nɛ̄īyo̍ ho̍ō ni᷄ŋ ŋ̄ di̍ī lɛ̍ ndu̍ mī tɔ̍ɔ̍ya̍ŋ 
pīɔ̍m ndɔ̄ o̍ wa᷄ na̍a̍ chōo̍ le̍, kāni̍ fo̍ndōle̍, pɔ̄mbɔ̄ nāa̍ o̍ cho̍ ni̍. Na̍a̍ nda̍ā kōo̍ma̍ 
pi᷅li̍a̍ŋ na̍a̍ ŋ̄ chō ni̍.” Ma̍ chɛ̄l nyɛ̄ Chu̍dā di̍mi̍ wo̍. 

28Mɛ̄ɛ̍ wānāā lēyākūa̍a̍ ha̍ā chɛ̍ŋ lɛ᷅ŋndē Mi̍dīāŋnde̍ŋ ma̍ wa̍ hīōūwɔ̄ɔ̍, mi̍ bɛ̄ndāa̍ 
Chōo̍sīa̍a̍ sōlī Chōo̍sɛ̍ o̍ so̍o̍ŋndo̍ ni᷄ŋ. Ma̍ pīsī ndu̍ Īsīmāli̍īya̍ o̍ bā le̍ ka̍ni̍ŋ hu̍mbo᷄ŋ 
bi̍di̍i̍ŋ. Mi̍ Īsīmāli̍īya̍ ā kūā a̍ Chōo̍sɛ̍ I̍chi̍pī. 

29Mɛ̄ɛ̍ Lūbɛ᷅ŋ mi̍i̍ŋgu̍ o̍ so̍o̍ŋ nda̍ a̍a̍ ma̍l Chōo̍sɛ̍ wo̍, ō sēēlu̍ŋ ndɛ̍ ndu̍ lēni᷄ŋ te̍. 
Mbo̍ tāmbū kɔ̄l, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍. 

30Mbo̍ mīīŋgū nāa̍ pɔ̄mbūāā ndūa̍a̍ chūā. Mbo̍ dīmī āā, “Pōo̍mbɔ̄ɔ̍ cho̍ lo̍ŋ te̍, vɛ̄ɛ̄ 
kpe̍e̍kpe̍i̍ ya̍ I̍ cho̍ yɛ̄ yɔ̄ŋ a̍ he̍ī.” 

31O̍ ko̍ŋ kɔ̍ɔ̍lī, ma̍ dīī chūīŋndo̍, ma̍ chūā dōma̍ Chōo̍si̍ɔ̍ɔ̍ ma̍ wōū o̍ kōo̍ma̍ ma̍ŋ 
ni᷄ŋ. 

32Ma̍ chūā dōmā ko̍ŋ le̍nde̍ ma̍ yōū fi̍nyā nda̍. Ma̍ dīmūl ndu̍ āā, “Dōmāa̍ ho̍ō na̍a̍ 
ŋ̄ sāālu̍ŋ ni̍. To̍fa̍ wɔ̍ ko̍ dōma̍ po̍ nu̍mndo̍ ndo̍o̍.” 

33Mɛ̄ɛ̍ fāllo̍ mɛ̄ɛ̄ndi̍a̍ŋ do᷅māa̍, mbo̍ sīnā māā Chōo̍sɛ̍ po̍ ndɔ̄ dōma̍ ndɔ̄ɔ̍ ni̍. Mbo̍ 
dīmī āā, “Dōma̍ po̍ nūu̍ cho̍ ho̍ō ni̍. Vīsī bīyāa̍ di᷄l la̍ po̍ nūu̍ fɔ̍. Vīsīo̍o̍ sɛ̄ɛ̄si̍a̍a̍ 
Chōo̍sɛ̍ wo̍.” 

34Mi̍ Che̍kɔ̍pū fi̍nyā ndā sɛ̍ɛ̍sīa̍ŋ nyɛ᷅la̍ŋ le̍kɔ̄ɔ̍. Mbo̍ wōōnu᷄ŋ nyɛ̍lā lābɛ̍kīla̍ŋ. Mbo̍ 
chāŋ le̍ po̍ ndɔ̄ɔ̍ le̍ pālɛ̍i̍ fa̍ŋgā. 

35Mi̍ pūa̍a̍ ndūa̍a̍ a̍ chūāūwāā ndūāā la̍a̍ndūa̍a̍ kpo̍u̍ a̍ ku̍ā, ma̍ nyɔ̄ɔ̄lū ndu̍. Mbo̍ 
dīmī āā, “I̍ me̍ī le̍. I̍ cho̍ lō po̍ nūu̍ cha᷄ŋndo̍ ya̍ bɛ̍ɛ̍ mī ko̍ma̍l ndu̍ chi̍e̍e̍ pīɔ̍m.” O̍ 
ko̍ŋ, mbo̍ hīāū lāchī a̍ cha᷄ŋndo̍ le̍ po̍ ndɔ̄ɔ̍. 

36O̍ ko̍ŋ kɔ̍ɔ̍lī, mɛ̄ɛ̍ nda̍ fūūlu̍u̍ a̍ Chōo̍sɛ̍ I̍chi̍pī, mi̍ wānāa̍ fu̍la̍ ka̍ŋ lɛ᷅ŋndē 
Mi̍dīāŋnde̍ŋ nda̍ ā pīsī ndu̍ o̍ pi᷅lɛ̍ o̍ bā dīōla̍ŋ āā, Pɔ̍ti̍fā. Māsā bɛ̍ndu̍ wa̍ lɛ̄ŋndē 
I̍chi̍pīle̍ŋ bōlle̍ŋ ndo̍, so̍vɛ̄i̍ya̍a̍ wa̍ ndu̍ māndāa̍ wa̍, Pɔ̍ti̍fāā ko̍ŋ wā nda̍ chīla̍ŋ ni̍. 

Chɛ̄nɛ̍se̍ē 38 

Chu̍dā nda̍ Ta̍māā 
1A̍ bōōndi̍i̍ ke̍ŋ, mi̍ Chu̍dā mɛ̍ī bɛ̄ ndɔ̍ a̍ pɔ̄mbūāā ndūa̍a̍, mbo̍ kūā cha᷄lle̍ nda̍ po̍ 
pi᷅lɛ̍ dīōla̍ŋ āā, Hi̍lūā, wānā wa̍ā A̍du̍lām chi̍e̍e̍. 

2O̍ ko̍ŋ kɔ̍ɔ̍lī, mi̍ Chu̍dā cha᷅ chūā wāā Ke̍nāŋ ndo̍ŋ, po̍ pi᷅lɛ̍ dīōla̍ŋ āā, Su̍a̍ā, chūā 
ndɔ̄ɔ̍. Mi̍ Chu̍dā chu̍ā chūā Ke̍nāŋnɔ̄ɔ̍ ho̍ō o̍ nɔ̄ɔ̍ ni᷄ŋ. Mi̍ chūa̍a̍ hīāū ndu̍ kɔ̄ɔ̄lī. 

3Hīōūwɔ̄ɔ̍ ndu̍ kɔ̄ɔ̄lī, mbo̍ chūā yo᷄llo̍, mbo̍ vīālū pōo̍. Mɛ̄ɛ̍ o̍ ve̍lū, mi̍ la̍a̍ ndɔ̄ ke᷅ 
ndu̍ dīōla̍ŋ āā, Ɛ̍ɛ̄. 

4Mūlīo̍o̍ dīi̍ŋ ndɔ̄ɔ̍, mbo̍ chūā vɛ̄lɛ̄ yo᷄llo̍ mbo̍ vīālū pōo̍. Mbo̍ kē ndu̍ dīōla̍ŋ āā, 
O̍nāŋ. 

5Mūlīo̍o̍ vɛ̄lɛ̄, mbo̍ chūā yo᷄llo̍, mbo̍ vīālū pōo̍. Mbo̍ kē ndu̍ dīōla̍ŋ āā, Si̍ɛ̍lā. A̍ki̍si̍bī 
chi̍e̍e̍ Chu̍dā wa̍ īchāli̍ ni̍ mbo̍ vīālū Si̍ɛ̍lā. 

6O̍ ko̍ŋ kɔ̍ɔ̍lī, mi̍ Chu̍dā pu̍u̍lūl po̍ ndɔ̍ tāso̍o̍ Ɛ̍ɛ̄, la̍nɔ̍ɔ̍, chūa̍a̍ dīōla̍ŋ āā, Ta̍māā. 

7Kɛ̍ ndu̍yɛ̍, Ɛ̍ɛ̄ ve̍ wa̍nā kɛ̍ndɛ̄ le̍. Mbo̍ tōsā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. 
O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍ī ndu̍. 

8Mɛ̄ɛ̍ Ɛ̍ɛ̄ vi᷅, o̍ ko̍ŋ kɔ̍ɔ̍lī, mi̍ Chu̍dā di̍mūl O̍nāŋ po̍ ndɔ̄ āā, “O̍nāŋ, chu̍a̍ la̍nɔ̍ vi̍i̍ bɛ̄ 
nūm mɛ̍i̍ yo̍, mbo̍ hīōū nu̍m kɔ̄ɔ̄lī. Kāni̍ fu̍u̍le̍, nūm pɔ̄mbɔ̄ɔ̍ nūm kpe̍e̍kpe̍i̍ nɔ̍ ni̍ 
mā lo̍o̍ ndu̍, mī lā vēlū chūāūwa̍ le̍ pūlāle̍ nūmnde̍ŋ tōmbōlāa̍.” 

9Kɛ̍, O̍nāŋ ndu̍ o̍o̍ si̍nā māā ā vīōlu̍ bɛ̍ɛ̍ nda̍ chūa̍a̍ ho̍ō, chūāūwāā kāŋ ā ve᷅ 
chu̍a̍u̍wāā ndɔ̄ le̍, chūāūwāa̍ bɛ̄ ndɔ̄ wa̍ nda̍ wā ni̍. Le̍ he̍ī, tē nda̍ a̍a̍ wa̍ nda̍ chūa̍a̍ 
pɛ̍, te̍le̍ŋ o̍ hu᷅ŋ le̍ chīīyo̍ wo̍, ō fāŋa̍ŋ, dɔ̄ū lɛ̄ŋ, yɔ̄ŋi̍ chūa̍a̍ chu̍a̍ yo̍llo̍ mbō vēlū 
chūāūwa̍ le̍ bɛ̄ ndɔ̍ vi᷅ wo̍. 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ta̍mbū kɔ̄l a̍ nyɛ̄ O̍nāŋ to̍sa̍ wo̍. Le̍ he̍ī, ndu̍ bɛ̍ɛ̍ 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍ī ndu̍. 

11Mɛ̄ɛ̍ O̍nāŋ vi᷅, mi̍ Chu̍dā di̍mūl Ta̍māā, la̍nɔ̍ vi̍i̍ po̍ ndɔ̄ɔ̍ āā, “Ta̍māā, kɔ̍ pɔ̍ɔ̍ o̍ fi̍nyā 
nūm ndo̍ mā kɔ̍ wa᷅ lo̍ŋ. Mɛ̄ɛ̍ ŋ̄ vīīku̍u̍ pīāāndūa̍a̍, ma̍ lō vīi̍yo̍ yɛ̍, mi̍i̍ŋgu̍ pɔ̍ɔ̍ o̍ nya̍ 
lo̍ mbō lo̍ o̍ ko̍ŋ mī Si̍ɛ̍lā po̍ nī o̍ su̍l lāŋu̍nɔ̄.” Kɛ̍ hūīīyo̍ ko̍ Chu̍dā wa̍ ndu̍ ni̍, Chu̍dā 
ve̍ chɛ̍lɔ̄ɔ̄ mī nda̍ a̍a̍ cha̍l nda̍ Si̍ɛ̍lā le̍, fo̍ndōle̍ ō wa̍ sīōōŋnde̍ māā tē Si̍ɛ̍lā cha̍l nda̍ 
Ta̍māā pɛ̍, ndu̍ bɛ̍ɛ̍ ō vī mɛ̄ɛ̍ bɛ̄ndāā ndūa̍a̍ vī yɛ̍. O̍ ko̍ŋ, mi̍ Ta̍māā ku̍ā o̍ fi̍nyā ndɔ̄ 
lo̍. 

12Mɛ̄ɛ̍ te̍le̍ŋnda̍ ti̍ŋ lā hīōū, mi̍ la̍nɔ̍ɔ̍ Chu̍dā chūa̍ Su̍a̍ā wo̍ ō wu᷅. Mɛ̄ɛ̍ Chu̍dā chi̍i̍ 
la̍a̍ ndɔ̍ cha᷄ŋ, mbo̍ kūā Ti̍mi̍nā chi̍e̍e̍ nāa̍ nda̍ wa̍ sāa̍ ndūa̍a̍ yīīŋnde̍ kīlīo̍o̍ wa̍, nda̍ 
Hi̍lūā cha̍a̍ŋ ndɔ̄. 

13Mi̍ wāŋnda̍ dīmūl Ta̍māā māā pīāāndūa̍a̍ ndūa̍a̍ vi᷅ wa̍ fi̍nyā ndā cho̍ hūnɔ̄ɔ̍ sāa̍ 
ndūa̍a̍ yīīŋnde̍ kīlīo̍o̍ Ti̍mi̍nā. 

14Ndu̍yɛ̍, mi̍ Ta̍māā si̍nā māā mi̍ chē bɛ̍ɛ̍ mi̍ Chu̍dā po̍ ndɔ̄ mɛ̍ɛ̍lāa̍ Si̍ɛ̍lā o̍ su᷅l 
lāŋūnɔ̄ ni̍, kɛ̍ Chu̍dā chɛ᷅l mbō wa̍ la̍a̍ ndɔ̄ le̍. Le̍ he̍ī, mɛ̄ɛ̍ o̍ tu̍e̍ī māā Chu̍dā cho̍ 
hūnɔ̄ɔ̍ Ti̍mi̍nā, mbo̍ sōlī nyɛ̄lā īvīi̍lā wa̍ ndu̍ lēkɔ̄ɔ̍ la̍ŋ. Mbo̍ wōōnu᷄ŋ nyɛ᷅lā chēle̍ŋ 
mbo̍ kūūmbūŋ ko̍lāa̍ a̍ hɔ̄lla̍. Nɛ̄i̍ chɛ̍ŋ Ti̍mi̍nā mbo̍ hēl Ɛ̄nāyi᷅m chi̍e̍e̍ wo̍, mbo̍ 
chāl o̍ nɛ̄ī ko̍ŋ sōndōo̍ kpe̍e̍kpe̍i̍. 

15Mɛ̄ɛ̍ Chu̍dā che᷅ ndu̍, ō wa̍ ko̍ kɔ̍l māā wāŋ lāāndūa̍a̍ ke̍ī ti̍ɔ̍mɔ̄ɔ̍ le̍ nyɛ̄ sɔ̄lāa̍ wa̍ 
ō pīlɛ̍ ni̍, kāni̍ fu̍u̍le̍, hɔ̄lla̍ wa̍ ndu̍ ā kūmbāā. 

16Mbo̍ kūā nāa̍ ndu̍ chu̍a̍ nāa̍ o̍ wa̍ īchāli̍ o̍ nɛ̄īyo̍ da̍ŋga̍la̍ wa̍. Ō sīna̍ māā la̍nɔ̍ vi̍i̍ 
po̍ ndɔ̄ɔ̍ ō mɛ̄i̍ yo̍ le̍. Mbo̍ dīmūl ndu̍ āā, “I̍ hɛ̍na̍ŋ na̍a̍ nūm mī ŋ̄ wa̍.” Mi̍ chūa̍a̍ 
nyūnā ndu̍ āā, “Mī yɛ̄ɛ̍nɛ̍ ŋ̄ ke̍ yɛ̄ ya̍, tē I̍ chɛ̍l pɛ̍ mī ŋ̄ wa̍ na̍a̍ nūm?” 

17Mi̍ Chu̍dā di̍mūl ndu̍ āā, “I̍ cho̍ chūīŋ fɔ̍ŋndɔ̍ɔ̍ bīyɔ̄ɔ̄ chɔ̄lūāā nīa̍a̍ tɛ̄ɛ̄ŋ, mī yɔ̍ŋ 
nu̍m.” Mi̍ chūa̍a̍ dīmī āā, “Mɛ̄ɛ̍ mɛ̍i̍ la̍ndēi̍ mbō lo̍ o̍ ko̍ŋ mā yɔ̍ŋ chūīŋndo̍.” 

18-19Mi̍ Chu̍dā nyu̍nā āā, “Ō yɛ̄ɛ̄ ya̍ I̍ yɔ̍ŋgu̍ yɛ̍ lāndēi̍?” Mi̍ chūa̍a̍ dīmī āā, “Yɔ̍ŋgu̍ 
ta̍mbūe̍i̍ nu̍mndo̍ a̍ yōōlē ta̍mbūe̍i̍ nu̍mndo̍, a̍ tīnda̍ ko̍ŋ nu̍m o̍ bā.” Mi̍ Chu̍dā ke᷅ 
chūa̍a̍ nyɛ̄m o̍ nyu̍na̍ le̍ mu̍ŋ ndo̍ŋ. O̍ ko̍ŋ kɔ̍ɔ̍lī, nda̍ ndu̍ ma̍ wā. Mi̍ Ta̍māā cha̍ŋ 
mbo̍ mīīŋgu᷄ŋ o̍ chīɛ̄ī ndāa̍. Mbo̍ sōlī dōma̍ wa̍ ko̍ŋ ndu̍ lēkɔ̄ɔ̍ a̍ bōlle̍ŋ mu̍la̍a̍ wo̍. 
Mbo̍ mīŋgi᷄ŋ nyɛ̍lā ndɔ̄la̍ īvīi̍la̍ŋ lēkɔ̄ɔ̍. Mɛ̄ɛ̍ te̍le̍ŋ ti̍ŋ hīo̍u̍, mi̍ Ta̍māā si̍nā māā ō 
chō a̍ yo᷄llo̍. 

20Mi̍ Chu̍dā bi̍ī chūīŋndo̍ mbo̍ kē Hi̍lūā cha̍a̍ŋ ndɔ̄ le̍ mbō kɔ̍ bi̍i̍lūl ndu̍ wōlɔ̄ɔ̄lā 
ndɔ̄la̍ŋ chūa̍a̍ o̍ bā. Kɛ̍ Hi̍lūā se̍e̍lu̍ŋ chu̍a̍a̍ le̍. 

21Mbo̍ nyūnā pūa̍a̍ ā pūm Ɛ̄nāyi᷅m chi̍e̍e̍ lo̍ŋ āā, “Ɔ̍ɔ̄ chūā tīāmāa̍ nɔ̍ ho̍ō cha᷄lle̍ o̍ 
nɛ̄īyo̍ da̍ŋga̍la̍ chi̍e̍e̍ le̍kɔ̍ɔ̍ na̍ŋ ndo̍?” Ma̍ dīmūl ndu̍ āā, “Kāni̍ bɛ̍ɛ̍ wānā la̍nɔ̍ 
ti̍a̍māā cho̍ chi̍e̍e̍ na̍ŋ te̍.” 

22Mbo̍ cha᷄ŋ mbo̍ mīīŋgū nāa̍ Chu̍dā chu̍a̍. Mbo̍ dōōnu᷄ŋ ndu̍ ko̍na̍ āā, “I̍ se̍e̍lu̍ŋ 
ndu̍ le̍. Mi̍ nyu̍nā pūa̍a̍ wa̍ā Ɛ̄nāyi᷅m lo̍ŋ. Kɛ̍ ma̍ dīmūl la̍ māā wānā la̍nɔ̍ ti̍a̍māā 
bɛ̍ɛ̍ cho̍ chi̍e̍e̍ lo̍ŋ te̍.” 

23Mi̍ Chu̍dā di̍mī āā, “Ō wa̍ le̍nde̍. Nyɛ̄m mu᷅ŋ ŋ̄ lo̍ ndu̍ o̍ bā, yɔ̄ŋi̍ wāŋnda̍ ā ma᷄m 
na̍a̍. Ī ki̍ndi̍ le̍ mī i̍i̍ ke̍ ndu̍ nyɛ̄ ya̍ I̍ chu̍e̍l ndu̍ būŋgɛ̄i̍ yo̍, kɛ̍ ā kūɛ̄ a̍ se̍e̍lu̍ŋ ndu̍ 
dɔ̍ɔ̍ le̍.” 

24Mɛ̄ɛ̍ pāŋgo̍ŋ ŋ̄ hīōū ŋ̄ ŋgāa̍, ma̍ dīmūl Chu̍dā āā, “Ta̍māā, la̍nɔ̍ po̍ nu̍mndo̍ ō mɛ̄i̍ 
yo̍ ō chō tīɔ̄mɔ̄ɔ̍. Ō chō ni᷅ŋ bɛ̍ɛ̍ a̍ yo᷄llo̍ o̍ tīɔ̄mɔ̄ɔ̄ kōŋ ni᷄ŋ.” Mi̍ Chu̍dā di̍mī āā, “Lā 
kɔ̍ hu᷅ŋ a̍ ndu̍ mī lā lōm ndu̍.” 

25Kɛ̍ mɛ̄ɛ̍ nda̍ kūɛ̄ le̍ hūnɔ̄ɔ̍ a̍ ndu̍, mbo̍ sōlī wōlɔ̄ɔ̄lā Chu̍dā me̍l ndu̍ lāndēi̍ la̍ŋ. 
Mbo̍ yɔ̄ŋ dīōmnde̍ŋ āā, “Lā kɔ̍ di̍mūl pɔ̍nɔ̍ nī bɛ̍ndōo̍ āā, ‘Wāna̍ nɔ̍ wōlɔ̄ɔ̄la̍ŋ nda᷅ŋ 
ndo̍, na̍a̍ ndu̍ ŋ̍ chu̍a̍ yo᷄llo̍ ho̍ō ni̍. Le̍la̍ŋ lā tōfa̍ la̍ŋ, ta̍mbūe̍i̍yo̍ ni̍, yōōlē ndɔ̄le̍ŋ ni̍, 
a̍ tīnda̍a̍ ho̍ō, le̍ wāna̍ nɔ̍ la̍ŋ ndo̍.’ ” 

26Mɛ̄ɛ̍ Chu̍dā che᷅ wōlɔ̄ɔ̄la̍ŋ nda᷅ŋ, mbo̍ sīnā māā wōlɔ̄ɔ̄lā ndɔ̄la̍ŋ ni̍. Mbo̍ dīmī āā, 
“Ya̍ tɛ̍ɛ̍mbu̍u̍ ni̍. Kāni̍ fu̍u̍le̍, ya̍ kɛ̍ɛ̍ le̍ po̍ nūu̍ Si̍ɛ̍lā ndu̍ kīo̍o̍ ni̍.” Chɔ̍ŋ ni᷅ŋ a̍ bōōndi̍i̍ 
ke̍ŋ, Chu̍dā ve̍ lɛ̍ a̍ ndu̍ le̍. 

27Mi̍ bōōnde̍i̍ fūūlūū le̍ mī Ta̍māā ve̍lū, ndu̍yɛ̍, pɛ̄ndūa̍a̍ wa̍ ndu̍ o̍ dēmbē ni̍. 

28Mɛ̄ɛ̍ pūle̍i̍ ī wa̍ ndu̍ nɛ̄īyo̍, ma̍ sɔ̄ɔ̄ŋgūū ndu̍ īkɛ̄i̍, mi̍ chɛ̄lɛ̄kpɔ̍ɔ̍ sōlī bāa̍. O̍ ko̍ŋ, 
mi̍ so̍ko̍nɔ̍ vi̍a̍lāa̍ sāā bā kōŋ, mbo̍ yīī fūŋnde̍ si̍a̍ŋāle̍ŋ o̍ bā ko̍ŋ. Mbo̍ dīmī āā, “Ho̍ō 
cho̍ wāna̍ tāso̍o̍ le̍ hūnɔ̄ɔ̍ ni̍.” 

29Kɛ̍ mi̍ chɛ̄lɛ̄kpɔ̍ɔ̍ mīŋgī bāa̍. Mɛ̄ɛ̍ ndu̍ mi̍ŋgi̍ bāa̍, mi̍ ō pīlɔ̍ɔ̍ ndu̍ hu᷅ŋ, ma̍ vīālū 
ndu̍ ho̍ō tāse̍. Mi̍ so̍ko̍nɔ̍ vi̍a̍lāa̍ dīmī āā, “Vɛ̄ɛ̄ nu̍m lōōku̍ yɛ̄ dɔ̍ɔ̍ hīōūwɔ̄ɔ̍ ho̍ō 
lāchī?” O̍ ko̍ŋ, mā kē pōo̍mbɔ̄ɔ̍ ho̍ō dīōla̍ŋ āā, Pɛ̍lu̍ɛ̍sī. 

30Mɛ̄ɛ̍ nda̍ vēlū ndu̍, ma̍ vīālū ni᷅ŋ ho̍ō a̍ fūŋnde̍ si̍a̍ŋāle̍ŋ lē yīyāā ndu̍ o̍ bā. Ma̍ kē 
ndu̍ dīōla̍ŋ āā, Sɛ̍lūā. 

Chɛ̄nɛ̍se̍ē 39 

Nyɛ ̍yɔn̍u̍ŋ Chōo̍sɛ ̍tɛɛ̄ŋ̄ nda̍ la̍nɔɔ̍ ̍Pɔt̍if̍ā wo̍ 
1O̍ ko̍ŋ kɔ̍ɔ̍lī, mɛ̄ɛ̍ Īsīmāli̍īya̍ kūɛ̄ kɔ̄lā lāŋ a̍ Chōo̍sɛ̍ I̍chi̍pī, mi̍ po̍ I̍chi̍pīnɔ̄ɔ̍ dīōla̍ŋ 
āā, Pɔ̍ti̍fāā o̍ pi̍a̍ndū Chōo̍sɛ̍. Pɔ̍ti̍fā ko̍ŋ yɛ̄, ndu̍ wa̍ wānāā chɔ̄ūwāa̍ ma̍ndā ma̍sā 
bɛ̍ndōo̍ I̍chi̍pī wa̍ bōlle̍ŋ ni̍. 

2Kɛ̍, Mɛ̄lɛ̄ka̍ Ya̍a̍wɛ̄ɛ̄ o̍ wa̍ Chōo̍sɛ̍ kɔ̄ɔ̄lī. Ndu̍yɛ̍, mi̍ Mɛ̄lɛ̄ka̍ dūāū ndu̍ sa̍lā nāa̍ o̍ 
wa̍ o̍ wāna̍ ndɔ̄ bɛ̍ndū chi̍pīnɔ̄ɔ̍ ho̍ō lo̍ chi̍ɛ̍ī ni̍ŋ nda̍. 

3Ndu̍yɛ̍, mi̍ wāna̍ ndɔ̄ bɛ̍ndōo̍ ho̍ō ō sāālu᷄ŋ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ Chōo̍sɛ̍ 
kɔ̄ɔ̄lī, ndu̍yɛ̍ mbo̍ dūāū ndu̍ sa̍lā o̍ nyɛ̄ o̍ nyɛ̄ ni᷄ŋ o̍ to̍sa̍. 

4O̍ ko̍ŋ, mi̍ Pɔ̍ti̍fā o̍ cha᷅ Chōo̍sɛ̍ nyīnā ta̍u̍. Mbo̍ sīīŋgūū ndu̍ bu̍ɛ̍ī ndɔ̍ o̍ hi̍ni̍ kɔ̄l. 
Mbo̍ chūā ndu̍, mbo̍ hāndū ndu̍ chīɛ̄ī ndɔ̄ɔ̍ chīla̍ŋ a̍ nyɛ̄ o̍ nyɛ̄ o̍ nɔ̍ fa̍ū. 

5Chɔ̍ŋ a̍ bōōndi̍i̍ Pɔ̍ti̍fā o̍ ha̍ndu̍ Chōo̍sɛ̍ chīɛ̄ī ndɔ̄ɔ̍ chīla̍ŋ a̍ nyɛ̄m ndɔ᷄ŋ fa̍ū ve̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ du̍a̍ū chīɛ̄ī I̍chi̍pīnɔ̄ɔ̍ ho̍ō sa̍lā le̍ sa̍bu̍ Chōo̍si̍ɔ̍ɔ̍. Nyɛ̄ o̍ nyɛ̄ ndu̍ 
o̍o̍ nɔ̍, chīɛ̄ī ni̍ŋ ni̍, chīɔ̄ɔ̄ŋ ndɔ᷄ŋ ni᷄ŋ ni̍, mi̍ Mɛ̄lɛ̄ka̍ Ya̍a̍wɛ̄ɛ̄ du̍a̍ū mu̍ŋ sa̍lā. 

6Le̍ he̍ī, mi̍ Pɔ̍ti̍fā chu̍ā nyɛ̄ o̍ nyɛ̄ ndɔ̄ fa̍ū, mbo̍ yɔ̄ŋgū Chōo̍sɛ̍, mi̍ ŋ̄ wā o̍ bā ndɔ̄ɔ̍ 
bɛ̄ŋgu̍. Pɔ̍ti̍fā ndu̍ o̍o̍ nɔ̍ lɛ̍ būūla᷄ŋ o̍ būūla᷄ŋ che᷅le̍ŋ a̍ chīɛ̄ī ndɔ̄ɔ̍ o̍kɔ̄ɔ̄ le̍. Mɛ̄ɛ̍ nyɛ̄ 
dīa̍a̍ chūa̍a̍ mbō dē, ko̍ŋ ko̍ni̍ wa̍ ni᷅ŋ ndu̍ kūēē chīɛ̄ī ni̍ŋ ni̍. Chōo̍sɛ̍ yɛ̍ ndu̍ o̍o̍ na̍ŋ. 
Wānā a̍a̍ che᷅ ndu̍ dɔ̍ɔ̍ pɛ̍, nyɔ̄ɔ̍ hɛ̄na̍ŋ nu̍m. 

7Mɛ̄ɛ̍ te̍le̍ŋnda̍ ti̍ŋ lā hīōū, mi̍ la̍nɔ̍ɔ̍ wāna̍ ndɔ̄ bɛ̍ndōo̍ ō sāā dɔ̍ɔ̍ hɔ̄lte̍ŋ lūɛ̄īyɔ̄ɔ̍ o̍ 
ndu̍ lo̍. Mbo̍ dīmūl Chōo̍sɛ̍ le̍ mā wa̍ nda̍ ndu̍. 

8Kɛ̍ mi̍ Chōo̍sɛ̍ kɛ̄ɛ̄. Mbo̍ dīmūl ndu̍ āā, “I̍ di̍mūl lɔ̍ nu̍m, le̍ chō ya̍ I̍ cho̍ chīɛ̄ī ni̍ŋ 
na̍ŋ ndo̍, wāna̍ nī bɛ̍ndōo̍ ō pu̍ɛ̍ɛ̍ŋ ni᷅ŋ nyɛ̄ o̍ nyɛ̄ ndɔ̍ ŋ̄dīāl. Ndu̍yɛ̍, ō chūa̍ nyɛ̄ o̍ 
nyɛ̄ o̍ nɔ̍ mbo̍ hāndū ya̍ lāchī. 

9Ō nɔ̍ lɛ̍ hāū mɛ̍ɛ̍ di̍mīāā o̍ nyɛ̄m wāā chīɛ̄ī ni̍ŋ na̍ŋ cho̍o̍ mbō hīōū ya̍ le̍. Ndu̍yɛ̍, 
ō hēndu̍l la̍ sāwā o̍ sāwā nyɛ̄ o̍ nyɛ̄ chōo̍ chi̍ɛ̍ī ni̍ŋ na̍ŋ te̍, mɛ̄ɛ̍ nūm, kāni̍ fo̍ndōle̍, 
la̍a̍ ndɔ̍ ŋ̄ chō ni̍. Vɛ᷅ mī to̍sa̍ sūɛ̍i̍ kɔ̄l vēsɛ̍i̍ bɛ̍ndūīī wāā le̍nde̍? Vɛ᷅ mī to̍sa̍ yɔ̄ŋ wɔ̄ɔ̍ŋ 
wāā le̍nde̍ Mɛ̍lɛ̄ka̍ o̍ hɔ̄l?” 

10Lēpāa̍ o̍ lēpāa̍ chūa̍a̍ ho̍ō ō wa̍ Chōo̍sɛ̍ dīmūllo̍ le̍ mā wa̍ nda̍ ndu̍. Kɛ̍ Chōo̍sɛ̍ 
chɛ̍l ndu̍ dīōm mā wa̍ nda̍ ndu̍ le̍. 

11Kɛ̍ ō wa̍ a̍ pāa̍le̍ pi᷅lɛ̍, pāa̍le̍ le̍ŋ chūa̍a̍ ho̍ō pūa̍a̍ ndūāā bu̍ɛ̍īyāa̍ to̍sā wa̍llo̍ chīɛ̄ī 
ni̍ŋ nda̍ ā ve̍ chi̍ɛ̍ī ni̍ŋ te̍. Mi̍ Chōo̍sɛ̍ lūɛ̄ī wa̍li̍ ndu̍ o̍o̍ nɔ̍ le̍ tōsāa̍ wo̍ tōsāa̍. 

12Mɛ̄ɛ̍ o̍ lu̍ɛ̍ī wa̍llo̍, mi̍ la̍nɔ̍ɔ̍ wāna̍ ndɔ̄ bɛ̍ndōo̍ ō kɔ̍ sa̍ā ndu̍ dōmāa̍ lēkɔ̄ɔ̍, mbo̍ 
dīmūl ndu̍ āā, “Hu̍ŋ ŋ̄ wa̍ na̍a̍ nūm.” Kɛ̍ mi̍ Chōo̍sɛ̍ hīālu᷄ŋ ndu̍, mbo̍ mɛ̄ī ndu̍ 
dōmāa̍ o̍ bā mbo̍ fūla᷄ŋ o̍ bɛ̍ɛ̄ a̍ kīlta̍ŋ. 

13Mɛ̄ɛ̍ Chōo̍sɛ̍ mɛ̄i̍ ndu̍ dōmāa̍ o̍ bā, mbo̍ fūla᷄ŋ o̍ bɛ̍ɛ̄ a̍ kīlta̍ŋ, 

14mbo̍ vēēlū pūa̍a̍ bu̍ɛ̍i̍yāa̍ to̍sā wa̍llo̍ o̍ ndu̍ lō chi̍ɛ̍īni̍ŋ nda̍. Mbo̍ dīmūl nda̍ āā, 
“Wāŋnda̍ lā tōfa̍ wɔ̍ i̍sɔ̍ɔ̍. Hi̍būlūi̍nɔ̍ pɔ̍nɔ̍ nūu̍ hīŋ ho̍ō chīɛ̄ī ni̍ŋ na̍ŋ ndo̍, bɛ̄ɛ̄la̍ŋ 
ko̍ni̍ o̍ hi᷅ŋ na̍a̍ tɛ̄ɛ̄mbūū ni̍. Lūɛ̄īyɔ̄ɔ̍ o̍ lu̍ɛ̍ī ya̍ chōo̍ nu̍a̍ā mbo̍ kīndī le̍ ya̍ kpūwāa̍ 
ni̍, mɛ̄ɛ̍ mi̍ mɛ̍lūl ndu̍ ye̍e̍la̍ŋ. 

15Dīmīo̍o̍ nu̍a̍ā āā, I̍ ma̍l yi̍o̍o̍, mbo̍ hīālu᷄ŋ, mbo̍ mɛ̄ī ya̍ dōma̍ ndɔ̄ɔ̍ o̍ bā, mbo̍ fūla᷄ŋ 
a̍ kīlta̍ŋ.” 

16O̍ ko̍ŋ kɔ̍ɔ̍lī, mi̍ la̍nɔ̍ɔ̍ Pɔ̍ti̍fā kɛ̍si᷄ŋ do᷅ma̍ ndɔ̄ ko̍ŋ īkɛ̄i̍, mbo̍ lō o̍ ko̍ŋ mi̍ wāna̍ ndɔ̄ 
bɛ̍ndōo̍ hūŋ. 

17Mɛ̄ɛ̍ Chōo̍sɛ̍ wāna̍ ndɔ̄ bɛ̍ndōo̍ hīŋ, mi̍ la̍nɔ̍ɔ̍ dōo̍ŋ ndu̍ ko̍na̍ le̍nde̍ kpo̍lo̍to̍to̍. 
Mbo̍ dīmūl ndu̍ āā, “Po̍ chɛ᷅ Hi̍būlūi̍nɔ̍ ŋ̄ hīŋ ho̍ō chīɛ̄ī ni̍ŋ na̍ŋ ndo̍, ō chɛ᷄ŋ ha̍ū 
mbo̍ lūɛ̄ī ya̍ chōo̍ o̍ ya̍ lo̍ chi̍ɛ̍īni̍ŋ le̍ ya̍ kpūwāa̍. 

18Kɛ̍ mɛ̄ɛ̍ ya̍ mɛ̍li̍ dɔ̍ɔ̍ ye̍e̍la̍ŋ, mbo̍ mɛ̄ī ya̍ dōma̍ ndɔ̄ɔ̍ o̍ bā, mbo̍ fūla᷄ŋ o̍ bɛ̍ɛ̄ a̍ 
kīlta̍ŋ.” 

19Wāna̍ ndɔ̄ bɛ̍ndōo̍ bɛ̍ɛ̍, mɛ̄ɛ̍ la̍a̍ ndɔ̄ di̍mu̍l ndu̍ āā, “Nu̍a̍ā ki̍nɛ̍i̍ bu̍ɛ̍ī nūmndo̍ ō 
tōsa̍ a̍ ya̍ ni̍,” mbo̍ tūūlū kɔ̄l ta̍u̍. 

20Mbo̍ bīī Chōo̍sɛ̍, mbo̍ dūāū ndu̍ o̍ chīɛ̄ī mānyūmndo̍ ni᷄ŋ, nāa̍ māsā bɛ̍ndōo̍ 
I̍chi̍pī o̍ du̍a̍ū wa̍nāā ndūa̍a̍ wa̍lla̍ a̍ tɛ̍ɛ̍mbūū sɔ̍ɔ̍ŋ nda̍. Mi̍ Chōo̍sɛ̍ wā ni̍ko̍ o̍ chīɛ̄ī 
mānyūmndo̍ ni᷄ŋ lo̍ŋ. 

21Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ Chōo̍sɛ̍ kɔ̄ɔ̄lī, ndu̍yɛ̍, mbo̍ dūāū ndu̍ sa̍lā. Mi̍ Mɛ̄lɛ̄ka̍ 
tōsā mi̍ wāna̍ du̍a̍ū wāŋnda̍ o̍ chīɛ̄ī mānyūmndo̍ ni᷄ŋ ndo̍ ō chā Chōo̍sɛ̍ nyīnā ta̍u̍. 

22Ndu̍yɛ̍, mbo̍ hāndū Chōo̍sɛ̍ wānāa̍ cho̍ o̍ chīɛ̄ī mānyūmndo̍ ni᷄ŋ nda̍ ki̍nɛ̍i̍ chi᷅la̍ŋ. 
Dɛ̍nɛ̍ o̍ dɛ̍nɛ̍ wa̍ le̍ bɛ̄ɛ̄ndīa̍a̍ o̍ chīɛ̄ī mānyūm kōŋ ni᷄ŋ Chōo̍sɛ̍ ndu̍ o̍o̍ bɛ̍ɛ̍ndīāā ni᷅ŋ 
ni̍. 

23Wa̍li̍ o̍ wa̍li̍ Chōo̍sɛ̍ o̍ wa̍ chīla̍ŋ, wāna̍ ndu̍ o̍o̍ ma̍ndā ko̍ŋ wāŋnda̍ o̍ chīɛ̄ī 
mānyūmndo̍ ni᷄ŋ ndo̍, ndu̍ o̍o̍ bu̍u̍la̍ŋ ndɛ̍ bɛ̍ɛ̍ a̍ la̍ŋ te̍ fo̍ndōle̍, nyɛ̄ o̍ nyɛ̄ Chōo̍sɛ̍ 
ndu̍ o̍o̍ to̍sa̍ nɛ̄ŋīo̍o̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ nɛ̍ŋī ndu̍ ni̍. Mɛ̄lɛ̄ka̍ Ya̍a̍wɛ̄ɛ̄ o̍ wa̍ 
Chōo̍sɛ̍ kɔ̄ɔ̄lī. 

Chɛ̄nɛ̍se̍ē 40 

Chōo̍sɛ ̍tɛɛ̄s̄ia̍̍a̍ lɔm̄ā sɔl̄a᷄ŋ o̍ chīɛī̄ mānyūmndo̍ niŋ᷄ 
1Mɛ̄ɛ̍ te̍le̍ŋnda̍ ti̍ŋ lā hīōū, mi̍ māsā bɛ̍ndōo̍ le̍ lɛ̄ŋndē I̍chi̍pīle̍ŋ, wānāā ndūa̍a̍ 
wa̍lla̍ nda̍ ŋi̍ɔ̍ɔ̍ŋ ā tōsā īsɔ̄ɔ̍, 

2mi̍ ī tɛ̄ɛ̄mbūū ndu̍ kɔ̄l, wāna̍ ndɔ̄ ta̍lāā māmūɛ̄īyo̍ a̍ wāna̍ ndɔ̄ lu̍a̍māā bēe̍dīi̍yo̍. 
O̍ ko̍ŋ, mi̍ māsāa̍ dūa̍a̍ŋ tu̍mbe̍ a̍ wānāā ndūa̍a̍ wa̍li̍a̍a̍ ŋi̍ɔ̍ɔ̍ŋnda̍ ha̍ā. 

3Mbo̍ yɔ̄ŋgū nda̍ o̍ bīyɔ̄ɔ̍ ni᷄ŋ, pūa̍a̍ chɔ̄ūwāa̍ ma̍ndā ndu̍ wa̍, wāna̍ cho̍ nda̍ chīla̍ŋ 
ndo̍, o̍ chīɛ̄ī ndɔ̄ɔ̍. Ma̍ dūāū nda̍ chīɛ̄ī ni̍ŋ nāa̍ Chōo̍sɛ̍ wa̍ ō bīyāā wa̍. 

4Dɔ̄wɔ̄ɔ̍ wānāā sɛ̄nɛ̄īya̍ ha̍ā lo̍ŋ, mi̍ wānā bɛ̍ndū so̍vɛ̄i̍ya̍ ō chūā nda̍ mbo̍ yɔ̄ŋgū 
Chōo̍sɛ̍ le̍ mbō wa̍ nda̍ mālāa̍. Ma̍ lō o̍ chīɛ̄ī mānyūmndo̍ ni᷄ŋ le̍ te̍le̍ŋ ti̍ŋ. 

5Nyūmmā pīlɛ̍, mi̍ wāna̍ ta̍lāl ma̍sā bɛ̍ndōo̍ mūɛ̄īya̍ŋ ndo̍, a̍ wāna̍ lu᷅m ndu̍ 
bēe̍dīi̍yo̍ wo̍ ā sɔ̄l lūa̍a̍ŋ vēllāa̍ vēllē. Lɔ̄mā nda̍ sɔ᷄l nda̍ ŋi̍ɔ̍ɔ̍ŋ nda̍ŋ mā wa̍ yɛ̍ yɛ̍. 
Tɛ̄ɛ̄sīāālā lɔ̄mā kāla᷄ŋ bɛ̍ɛ̍ lā wa̍ yɛ̍ yɛ̍. 

6Mɛ̄ɛ̍ Chōo̍sɛ̍ hi᷅ŋ nāa̍ nda̍ chūā īdīi̍yo̍, mbo̍ sāālu᷄ŋ māā kɔ̄lta̍ŋ lā chō nda̍ lā 
tāmbɛ̍i̍. 

7Mi̍ Chōo̍sɛ̍ lō o̍ ko̍ŋ mbo̍ nyūnā wānāā wa̍li̍a̍a̍ ŋi̍ɔ̍ɔ̍ŋāā māsā bɛ̍ndōo̍ dɔ̄ū ha̍ā o̍ 
chīɛ̄ī mānyūmndo̍ ni᷄ŋ, ma̍ wā lo̍ŋ nda̍ nda̍ā wa̍ āā, “Vɛ᷅ mi̍ hɔ̄lla̍ ā wā nya̍ hāū a̍ 
ta̍mbɛ̍i̍ nu̍a̍ā pɛ̍?” 

8Ma̍ dīmūl ndu̍ āā, “Lūa̍a̍ŋ na̍a̍ ŋ̄ sɔ᷄l vēllāa̍ vēllē ni̍. Kɛ̍, wānā bɛ̍ɛ̍ cho̍ mbō tɛ̄ɛ̄si̍a̍l 
na̍a̍ ma̍ŋ te̍.” Mi̍ Chōo̍sɛ̍ dīmūl nda̍ āā, “Mɛ̄lɛ̄ka̍ ndu̍ ke᷅ wa᷅na̍ chi̍o̍o̍ kpāāyāa̍ le̍ 
lɔ̄mā sɔ̄la᷄ŋ tɛ̄ɛ̄sīa̍a̍ ni̍. Lā chɔ᷄m ya̍ lɔ̄mā nyāma̍ sɔ̍la᷄ŋ.” 

9O̍ ko̍ŋ, mi̍ wānāa̍ ta̍lāl ma̍sā bɛ̍ndōo̍ mūɛ̄īya̍ŋ nda̍, wānā nda̍ bāna̍ wa̍ ko̍ŋ o̍ bīyɔ̄ɔ̍ 
ni᷄ŋ ndo̍ ō chɔ̄m Chōo̍sɛ̍ lɔ̄mā ndɔ̄ma̍ sɔ̍la᷄ŋ āā, “O̍ lɔ̄mā nīma̍ sɔ̍la᷄ŋ ni᷄ŋ, mi̍ cha̍nu᷄ŋ 
yɔ᷅m mākīle̍pīi̍yo̍ ya̍ o̍ hɔ̄l. 

10Yɔ̄mndo̍ ho̍ō ndu̍ o̍o̍ nɔ̍ lɛ̄ūwo̍ŋ ŋ̄ ŋgāa̍. Mɛ̄ɛ̍ lɛ̄ūwo̍ŋ mu᷅ŋ ŋ̄ sōli̍ dɔ̍ɔ̍ pēi̍, mi̍ ŋ̄ 
yāndū, mi̍ ŋ̄ kūām kīle̍pīi̍ya̍ŋ kpɔ̄ŋnjɔ̄la̍ŋ. Mi̍ kīle̍pīi̍ya̍ŋ ma᷅ŋ mā dīū. 

11Tāāla̍ māsā bɛ̍ndōo̍ ō kōl mu̍ɛ̍īya̍ŋ ndo̍ ō wa̍ ya̍ o̍ bā. Mi̍ ke̍ndī kīle̍pīi̍ya̍ŋ ma᷅ŋ. 
Mi̍ wa̍a̍yīāā ma̍ŋ o̍ tāāla̍ ndɔ̄ɔ̍ ni᷄ŋ, mi̍ ke᷅ ndu̍.” 

12Mɛ̄ɛ̍ o̍ chɔ̍m Chōo̍sɛ̍, mi̍ Chōo̍sɛ̍ dīmūl ndu̍ āā, “Lɔ̄mā ŋ̄ sɔ᷄l la̍ŋ, tɛ̄ɛ̄sīāā ndɔ̄ɔ̍ cho̍ 
ho̍ō ni̍. Lɛ̄ūwūŋ ŋgāa̍ wo̍ŋ ŋ̄ si᷄m le̍ pālɛ̍i̍ ī yāa̍. 

13O̍ pālɛ̍i̍ ī yāa̍ bɛ̍ŋgu̍ māsā bɛ̍ndōo̍ chō nu̍m sōlī o̍ chīɛ̄ī mānyūmndo̍ ni᷄ŋ, mbō 
ma᷄l nu̍m le̍ nyɛ̄ ŋ̄ tōsa̍ wo̍, o̍ ko̍ŋ kɔ̍ɔ̍lī, mbō mīŋgi̍ nu̍m o̍ fōōfō nu̍m ŋ̄ tōsa̍ wa̍llo̍ 
wo̍. Ā chō wā vɛ̄lɛ̄ māsā bɛ̍ndōo̍ mūɛ̄īya̍ŋ tālāllo̍ mā kē ndu̍, māā pāāndū. 

14Kɛ̍ ndu̍yɛ̍ tē dɛ̍nɛ̍ hu̍ŋ mi̍ŋgī nu̍m nɛ̄ɛ̄ŋūū pɛ̍, yi̍ya̍ŋ a̍ ya̍, mā sōō le̍ ya̍ o̍ māsā 
bɛ̍ndōo̍ lo̍, mbō sōli̍ ya̍ o̍ chīɛ̄ī mānyūmndo̍ ho̍ō ni᷄ŋ. 

15Hūnɔ̄ɔ̄ nūu̍ I̍chi̍pī na̍ŋ, bīyɔ̄ɔ̍ nda̍ bīī ya̍ o̍ lɛ̄ŋndē nāāle̍ Hi̍būlūi̍le̍ŋ ni᷄ŋ ni̍, ma̍ hūŋ 
a̍ ya̍ na̍ŋ. Na̍nu᷄ŋ bɛ̍ɛ̍ dɔ̄wɔ̄ɔ̄ nda̍ dɔ̄ū ya̍ ho̍ō o̍ chīɛ̄ī mānyūmndo̍ ni᷄ŋ ndo̍, ō cho̍ 
tɛ̍ɛ̍mbūū nī le̍.” 

16O̍ ko̍ŋ, wānāa̍ lu̍ām be̍e̍dīi̍ māsā bɛ̍ndōo̍ wa̍ wānā nda̍ bāna̍ wa̍ o̍ bīyɔ̄ɔ̍ ni᷄ŋ ndo̍, 
ndu̍ bɛ̍ɛ̍ mɛ̄ɛ̍ o̍ che᷅ māā tɛ̄ɛ̄sīāā lɔ̄mā sɔ̄lāāma̍ chāa̍ŋ ndɔ̄ wa̍ŋ mā na᷄ŋ, mbo̍ dīmūl 
Chōo̍sɛ̍ āā, “Ya̍ bɛ̍ɛ̍ lɔ̄mā ya̍ sɔ̍l la̍ŋ ma̍ cho̍ ma᷅ŋ ni̍. O̍ lɔ̄mā nīma̍ sɔ̍la᷄ŋ ni᷄ŋ, 
kāmbɛ̍i̍la̍ du̍a̍u̍vāā lābēe̍dīi̍la̍ŋ lā wa̍ ya̍ o̍ lēbōl lā dēŋgēlāa̍ lā yāa̍. 

17Bēe̍di̍la̍ lu̍a̍māālā yɛ̍ yɛ̍la̍ŋ lā wa̍ o̍ kāmbɛ̍i̍ mɛ̍ɛ̍lāa̍ ni᷄ŋ le̍ māsā bɛ̍ndōo̍. Kɛ̍, mi̍ 
Yōūwa̍ hūŋ, ma̍ wā bēe̍dīi̍yo̍ ho̍ō dīo̍o̍ o̍ kāmbɛ̍i̍yo̍ ni᷄ŋ ya̍ o̍ lēbōl.” 

18Mi̍ Chōo̍sɛ̍ lo᷅ o̍ ko̍ŋ mbo̍ mūlūl ndu̍ āā, “Tɛ̄ɛ̄sīa̍a̍ cho̍ ho̍ō le̍ lɔ̄mā nūmma̍ sɔ̍la᷄ŋ 
ni̍. Kāmbɛ̍i̍la̍ ya̍a̍la̍ŋ lā si᷄m le̍ pālɛ̍i̍ ī yāa̍. 

19O̍ pālɛ̍i̍ ī yāa̍ bɛ̍ŋgu̍, māsā bɛ̍ndōo̍ chō nu̍m sōlī o̍ chīɛ̄ī mānyūmndo̍ ni᷄ŋ, mbō 
kēlū nu̍m bōlle̍ŋ. O̍ ko̍ŋ kɔ̍ɔ̍lī, ō chō dīāllūŋ nūmndo̍ŋ lāndɔ̄ɔ̄ o̍ yɔ̄mndo̍ mī yōūwa̍ 
dē mu̍ŋ.” 

20O̍ ko̍ŋ kɔ̍ɔ̍lī, mi̍ pāa̍le̍ nda̍ lōōnūŋ a̍ vīōlɔ᷄ŋ māsā bɛ̍ndōo̍ I̍chi̍pī le̍ŋ lē fūūlūū, mi̍ 
lē bīī o̍ pālɛ̍i̍ ya̍a̍ ndūɛ̄ī Chōo̍sɛ̍ di̍mi̍ ve̍ ki̍nɛ̍i̍. O̍ pāa̍le̍ le̍ŋ chōo̍, mi̍ māsā bɛ̄ndōo̍ 
tōsā du̍nyɛ̍i̍ bɛ̍ndūe̍i̍ le̍ wānāā ndūa̍a̍ wa̍lla̍. O̍ ko̍ŋ, mbo̍ sōlī wānāa̍ ta̍lāl ndu̍ 
mūɛ̄īya̍ŋ nda̍ wānā nda̍ bānā o̍ dɔ̍ū chīɛ̄ī ni̍ŋ ndo̍, a̍ wānāa̍ lu̍ām be̍e̍dīi̍ ndɔ̄ɔ̍ wa̍ 
wānā nda̍ bānāa̍. 

21Mbo̍ mīŋgī wāna̍ ndɔ̄ ta̍lāā māmūɛ̄īyo̍ o̍ wa̍li̍ ndɔ̄ɔ̍ ni᷄ŋ māā pāāndū. 

22Kɛ̍ wāna̍ wa̍ wānāā ndūāā lu̍a̍māā bēe̍dīi̍ya̍ bōlle̍ŋ ndo̍ ndu̍, mbo̍ tōsā ma̍ lāndū 
ndu̍ mɛ̄ɛ̍ Chōo̍sɛ̍ di̍mu̍l nda̍ māā ī chō yɔ̄nɔ᷄ŋ yɛ̍. 

23Kɛ̍ ndu̍yɛ̍, mi̍ wānāa̍ ta̍lāl ma̍sā bɛ̍ndōo̍ mūɛ̄īya̍ŋ nda̍ wānā nda̍ bānā nda̍ sōli̍ 
chīɛ̄ī ni̍ŋ ndo̍ ō pūɛ̍ɛ̍ŋ le̍ yīya᷄ŋndo̍ a̍ Chōo̍sɛ̍. 

Chɛ̄nɛ̍se̍ē 41 

Chōo̍sɛ ̍tɛɛ̄s̄ia̍̍a̍ lɔm̄ā māsā bɛn̍dōo̍ sɔl᷄ la̍ŋ 
1Mɛ̄ɛ̍ wɔ̄sīla̍ŋ lā hīōū lā tīɔ̍ɔ̍ŋ, mi̍ māsā bɛ̍ndōo̍ le̍ I̍chi̍pī sɔ᷅l lūa̍a̍ŋ. O̍ lɔ̄mā ndɔ̄ma̍ 
sɔ̍la᷄ŋ ni᷄ŋ, ō wa̍ īsīsi̍ o̍ Pīo̍o̍ Na̍īl kɔ̍ŋgɔ̍. 

2O̍ lē pīlɛ̍ ni᷄ŋ kpe̍, mbo̍ chā mi̍ nāūwāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ ā fūlā pīo̍o̍ ni᷄ŋ 
nda̍ ŋɔ̍mmɛ̍ū, a̍ wā bīllo̍ dīo̍o̍ o̍ pīo̍o̍ kɔ̄ŋgɔ̍. 

3O̍ ko̍ŋ kɔ̍ɔ̍lī, mbo̍ chā vɛ̄lɛ̄ mi̍ nāūwāā ŋɔ᷄mmɛ̍ū ā chēle̍ŋ ā fūlā pīo̍o̍ ni᷄ŋ, kɛ̍ nda̍ 
nda̍ ā nyāūvɛ̍i̍ sɛ̍ɛ̍ŋ sɛ̍ɛ̍ŋ. Mɛ̄ɛ̍ nda̍ fūla̍, ma̍ hu᷄ŋ si᷅m nāūwa̍ ā pīli̍a̍a̍ īkɛ̄i̍ o̍ pīo̍o̍ 
kɔ̄ŋgɔ̍. 

4Mi̍ nāūwāā nyāūvɛ̍i̍ya̍a̍ ŋɔ̍mmɛ̍ūva̍ ha̍ā ā sɔ̄ɔ̄ŋgūū ma̍ dīā ā chēlu̍lɛ̍i̍ya̍a̍ 
ŋɔ̍mmɛ̍ūva̍ pa̍ku̍. O̍ ko̍ŋ kɔ̍ɔ̍lī, mi̍ māsā bɛ̍ndōo̍ ho̍ō tīāndū. 

5Hīni̍la̍ŋ vɛ̄lɛ̄ kpɛ̍ɛ̍, mi̍ lūa̍a̍ŋ mā hīālū ndu̍. Lūa̍a̍ŋ hīɔ̄lɔ̄ɔ̍ ndu̍, mbo̍ sɔ̄l vɛ̄lɛ̄ lɔ̄mā 
chēle̍ŋ. Mbo̍ chā tɔ̄lɔ̄ɔ̄ nda̍ vēēlū āā wi̍tīi̍yo̍ŋ ndo̍ bɛ̄ŋgo̍o̍ ndu̍ pīlɛ̍. Kɛ̍ yāsāla̍ŋ lā 
wa̍ o̍ bɛ̄ŋgu̍ pi᷅lɔ̍ɔ̍ ho̍ō lā ŋɔ᷄mmɛ̍ū. Lā wa̍ lā kūāmāā lɔ̍pī lɔ̍pī bɛ̍ndū. 

6O̍ ko̍ŋ kɔ̍ɔ̍lī, mbo̍ chā mi̍ bɛ̄ŋgu̍ ŋ̄wi̍tīi̍ chēle̍ŋ ō wūl. Yāsāla̍ŋ lā wa̍ o̍ bɛ̄ŋgu̍ pi᷅lɔ̍ɔ̍ 
ho̍ō la̍ŋ ŋɔ̍mmɛ̍ū. Kɛ̍ lā wa̍ lā nyāma̍lɛ̍i̍, a̍ hūēīyīī tūu̍ i̍ cha᷅ŋ ba᷅ pāa̍le̍ŋ lē chāŋndo̍ 
ve̍. 

7O̍ ko̍ŋ kɔ̍ɔ̍lī, mbo̍ chā mi̍ yāsāla̍ nya̍ma̍lɛ̍i̍la̍ŋ nda᷅ŋ lā mīsī mīsī yāsāla̍ ŋɔ᷄mmɛ̍ūlā 
kūāmāālā kɛ̄ndɛ̄ kɛ̍ndɛ̄la̍ŋ kpo̍u̍. O̍ ko̍ŋ kɔ̍ɔ̍lī, mi̍ māsā bɛ̍ndōo̍ tīāndū o̍ lūa̍a̍ŋ. 
Mbo̍ sīnā māā lūa̍a̍ŋ o̍ wa̍ sɔ̄llo̍ ni̍. 

8Mɛ̄ɛ̍ pāa̍le̍ŋ lē sɛ̄ īdīi̍yo̍, mbo̍ sāā būūla᷄ŋndo̍ a̍ lɔ̄mā o̍ sɔ̍l la̍ŋ. Mbo̍ vīām le̍ wānāā 
māŋgālāa̍ I̍chi̍pī kpo̍u̍ a̍ wānāa̍ nɔ̍ kɔ̄l kālu̍ bɛ̍ndōo̍ wa̍. Mi̍ māsā bɛ̍ndōo̍ chɔ̄m nda̍ 
lɔ̄mā o̍ sɔ̍l la̍ŋ. Kɛ̍ nda̍ ki̍nɛ̍i̍, ō pīlɛ̍ bɛ̍ɛ̍ nɔ̍la̍ ma̍ŋ tɛ̄ɛ̄sīāā nāa̍ māsāa̍ chūā le̍. 

9O̍ ko̍ŋ, mi̍ bōllē wānāa̍ ta̍lāl ma̍sā bɛ̍ndōo̍ mūɛ̄īya̍ŋ nda̍ ō dīmūl māsāa̍ āā, “He̍ī ī 
yīya̍la̍ŋ ya̍ hāū māā I̍ to̍sa̍ sūɛ̍i̍ wɔ̍ɔ̍ŋ. 

10Māsāa̍, bōōndi̍i̍ ŋ̄ dɔ̄ɔ̄nu᷄ŋ tu̍mbe̍ a̍ ya̍ na̍a̍ bōllē wānāā nūm a̍ lu̍a̍māā bēe̍dīi̍ya̍, 
ma̍ yɔ̄ŋgū na̍a̍ o̍ bīyɔ̄ɔ̍ ni᷄ŋ o̍ chīɛ̄ī wāna̍ cho̍ pūa̍a̍ chɔ̄ūwāa̍ ma̍ndā nu̍m nda̍ chīla̍ŋ 
ndo̍ ve̍, 

11na̍a̍ ŋi̍ɔ̍ɔ̍ŋ mi̍ ŋ̄ sɔ̄l lūa̍a̍ŋ nyūmmā pīli̍āŋ kpe̍. Na̍a̍ ndu̍ mi̍ ŋ̄ sɔ̄l lūa̍a̍ŋ vēllāa̍ vēllē 
yɛ̍ yɛ̍, a̍ tɛ̄ɛ̄sīa̍a̍ yɛ̍ yɛ̍. 

12Po̍ Hi̍būlūi̍nɔ̍ chu̍a̍ pīāāndū pīlɛ̍ ō wa̍ o̍ bīyɔ̄ɔ̍ ni᷄ŋ o̍ chīɛ̄ī mānyūm kōŋ ni᷄ŋ na̍a̍ 
nda̍ā, mi̍ ŋ̄ dīmūl ndu̍ lɔ̄mā sɔ̄la᷄ŋ ma᷅ŋ. Pūa̍a̍ chɔ̄ūwāa̍ ma̍ndā nu̍m nda̍ wānā nda̍ 
bānāa̍, chɛ̄ ndɔ̄ɔ̍ o̍ cho̍ ni̍. Mɛ̄ɛ̍ na̍a̍ ŋ̄ chɔ᷄m po̍ Hi̍būlūi̍nɔ̍ɔ̍ ho̍ō, mbo̍ tɛ̄ɛ̄sīāl na̍a̍ 
lɔ̄mā sɔ̄la᷄ŋ ma᷅ŋ. Na̍a̍ na̍a̍ ŋi̍ɔ̍ɔ̍ŋ mbo̍ tɛ̄ɛ̄sīāl na̍a̍ ma̍ŋ vēllāa̍ vēllē. 

13Ndu̍yɛ̍, mɛ̄ɛ̍ o̍ tɛ̍ɛ̍si̍a̍a̍ ma̍ŋ yɛ̍, le̍nde̍ ki̍nɛ̍i̍ i̍ yɔ̍nu̍ŋ ni̍. Mi̍ sɔ̍lā mīŋgīo̍o̍ o̍ wa̍li̍ nūu̍ 
ni᷄ŋ mɛ̄ɛ̍ o̍ di̍mi̍ yɛ̍. Wāna̍ wa̍ wānāa̍ lu̍ām be̍e̍dīi̍ nu̍mndo̍ wa̍ chīla̍ŋ ndō ndu̍ ndu̍ 
mbo̍ sɔ̄lā lāndɔ̄ɔ̍.” 

14Chɔ̄mndo̍ ndu̍ le̍nde̍, mi̍ māsā bɛ̍ndōo̍ o̍ vīām le̍ Chōo̍sɛ̍. Vīōmɔ̄ɔ̍ le̍ ndu̍, ma̍ sōlī 
ndu̍ chɔ̍ chɔ̍ o̍ chīɛ̄ī mānyūmndo̍ ni᷄ŋ. Mi̍ Chōo̍sɛ̍ sēndī sīɛ̍i̍ye̍, mbo̍ wōōnu᷄ŋ nyɛ̍lā 
chēle̍ŋ. Mbo̍ hu᷄ŋ si᷅m māsā bɛ̍ndōo̍ lāchī. 

15Mi̍ māsāa̍ dīmūl Chōo̍sɛ̍ āā, “Lūa̍a̍ŋ ya̍ sɔ̍l ni̍, kɛ̍ wānā cho̍ o̍ tɛ̍ɛ̍sīāl la̍ ma̍ŋ te̍. 
Ndu̍yɛ̍, mi̍ tu̍ɛ̍ī māā tē wānā chɔ̍m nu̍m lɔ̄mā ndɔ̄ma̍ sɔ̍la᷄ŋ pɛ̍, māā ā nɔ̄lā mā 
tɛ̍ɛ̍si̍a̍l ndu̍ ma̍ŋ.” 

16Mi̍ Chōo̍sɛ̍ dīmūl māsā bɛ̍ndōo̍ āā, “Ya̍ pi̍la̍ I̍ nɔ̍lā le̍. Kɛ̍ ndu̍yɛ̍, Mɛ̄lɛ̄ka̍ chō nu̍m 
ma̍ŋ tɛ̄ɛ̄sīāl, māsānɔ̄ɔ̍.” 

17Mi̍ māsāa̍ lō o̍ ko̍ŋ mbo̍ dīmūl Chōo̍sɛ̍ āā, “Mi̍ sɔ᷅l lūa̍a̍ŋ, I̍ wa̍ īsīsi̍ o̍ Pīo̍o̍ Na̍īl 
kɔ̍ŋgɔ̍. 

18Mi̍ cha᷅ nāūwa̍ fūlāa̍ pīo̍o̍ ni᷄ŋ nda̍ ŋɔ̍mmɛ̍ū, ā wa̍ ā chēlu̍lɛ̍i̍ nyɛ̍ kɛ̄ndɛ̄ kɛ̍ndɛ̄. 
Mɛ̄ɛ̍ nda̍ fūla̍ o̍ kɔ̄ŋgɔ̍, a̍ sāā bīllo̍ dīo̍o̍ o̍ pīo̍o̍ kɔ̄ŋgɔ̍. 

19O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ nāūwāā chēle̍ŋ nda̍ ŋɔ̍mmɛ̍ū, ma̍ fūlā pīo̍o̍ ni᷄ŋ. Kɛ̍ ā wa̍ 
ā nyāūvɛ̍i̍ sɛ̍ɛ̍ŋ sɛ̍ɛ̍ŋ. O̍ lɛ̄ŋndē I̍chi̍pīle̍ŋ ni᷄ŋ ki̍nɛ̍i̍, I̍ chi̍ wɔ̍ na̍u̍vāā nyāūvɛ̍i̍ya̍a̍ wa̍ā 
le̍nde̍ le̍. 

20Mi̍ cha᷅ mi̍ nāūwāā nyāūvɛ̍i̍ya̍ ha̍ā ā sɔ̄ɔ̄ŋgūū ma̍ dīā nāūwāā chēlu̍lɛ̍i̍ya̍a̍ 
ŋɔ̍mmɛ̍ūva̍. 

21Kɛ̍, a̍ di̍o̍ nda̍ dē ko̍ŋ nda̍ wo̍ fa̍ū, wānā a̍a̍ cha᷅ ko̍ bɛ̍ɛ̍ māā ā di̍ nyɛ᷅ o̍ nyɛ̄ le̍. Kāni̍, 
mɛ̄ɛ̍ nda̍ wa̍ o̍ tāse̍la̍ ndɔ̄ɔ̍ ā nyāūvɛ̍i̍ sɛ̍ɛ̍ŋ yɛ̍ ko̍ni̍ nda̍ wa̍ ni̍. Sɔ̄llo̍ ma̍ŋ le̍nde̍, mi̍ 
ti̍a̍ndū. 

22O̍ ko̍ŋ kɔ̍ɔ̍lī, mi̍ sɔ᷅l vɛ̄lɛ̄ lɔ̄mā chēle̍ŋ. Mi̍ cha᷅ bɛ̄ŋgu̍ ŋ̄wi̍tīi̍yo̍ ndu̍ pīlɛ̍. Yāsāla̍ŋ lā 
wa̍ o̍ bɛ̄ŋgu̍ pi᷅lɔ̍ɔ̍ ho̍ō la̍ŋ ŋɔ̍mmɛ̍ū. Lā wa̍ lā kūāmāā nyɛ̄ kɛ̄ndɛ̄ lɔ̍pī lɔ̍pī bɛ̄ndū. 

23O̍ ko̍ŋ kɔ̍ɔ̍lī, mi̍ cha᷅ bɛ̄ŋgu̍ ŋ̄ wi̍tīi̍ che᷅le̍ŋ. Yāsāla̍ŋ lā wa̍ o̍ bɛ̄ŋgu̍ pi᷅lɛ̍ kōŋ lā 
ŋɔ᷄mmɛ̍ū. Kɛ̍, lā wa̍ lā nyāma̍lɛ̍i̍ a̍ hūēīyīī tūu̍ i̍ cha᷅ŋ ba᷅ pāa̍le̍ŋ lē chāŋ ndo̍ ve̍. 

24O̍ ko̍ŋ kɔ̍ɔ̍lī, mi̍ yāsāla̍ nya̍ma̍lɛ̍i̍la̍ŋ nda᷅ŋ lā mīsī mīsī wi̍tīi̍ŋ ŋ̍ ku̍a̍māā kɛ̄ndɛ̄ 
kɛ̍ndɛ̄ŋ yāsāla̍ ŋɔ̍mmɛ̍ū wo̍ŋ pa̍ku̍. Kɛ̍, mɛ̄ɛ̍ ya̍ chɔ̍m wānāā māŋgālāa̍ lūa̍a̍ŋ ma᷅ŋ, 
ā nɔ̄la̍ ma̍ŋ tɛ̄ɛ̄sīāā le̍.” 

25O̍ ko̍ŋ kɔ̍ɔ̍lī, mi̍ Chōo̍sɛ̍ dīmūl māsā bɛ̍ndōo̍ I̍chi̍pī āā, “Lɔ̄mā sālā tīɔ̍ɔ̍ŋ mā ŋ̄ sɔ᷄l 
la̍ŋ Māsāa̍, yɛ̄ pīlɛ̍ kpe̍ ma̍ cho̍ ni̍. Nyɛ̄ Mɛ̄lɛ̄ka̍ chō hūnɔ̄ɔ̄ tōsā wo̍ ndu̍ o̍ chɔ̍m nu̍m 
ho̍ō ni̍. 

26Nāūwāā chēlu̍lɛ̍i̍ya̍a̍ kɛ̍ndīāā ŋɔ᷄mmɛ̍ūwa̍, a̍ bɛ̄ŋgu̍ ŋ̄wi̍tīi̍ nɔ̍ yāsāla̍ ŋɔ᷄mmɛ̍ūlā, 
kūāmāālā lɔ̍pī lɔ̍pī la̍ŋ ndo̍, ā si᷄m le̍ wɔ̄sīla̍ŋ lā ŋɔ᷄mmɛ̍ū. Nyɔ̄ɔ̍ ō pīlɛ̍ kpe̍ tāāmāsi̍la̍ 
lāŋ lā chō ni̍. 

27Nāūwāā nyāūvɛ̍i̍ya̍a̍ ŋɔ̍mmɛ̍ūva̍ a̍ fu̍la̍ pīo̍o̍ ni᷄ŋ nda̍, a̍ bɛ̄ŋgu̍ ŋ̄wi̍tīi̍ nɔ̍ yāsāla̍ 
ŋɔ᷄mmɛ̍ūlā hūēīyīī tūu̍ i̍ cha᷅ŋ ba᷅ pāa̍le̍ŋ lē chāŋ ndo̍ ve̍ ī nyāma̍li̍a̍a̍ mi̍ lā fōōfi̍ la̍ŋ, 
lā si᷄m le̍ wɔ̄sīla̍ŋ lā ŋɔ᷄mmɛ̍ū. Lā chɔ᷄m māā yīa̍a̍ŋ mā chō wā le̍ wɔ̄sīla̍ŋ lā 
ŋɔ᷄mmɛ̍ū. 

28Mɛ̄ɛ̍ ya̍ di̍mu̍l nu̍m su̍ŋ yɛ̍ ko̍ni̍ Māsāa̍. Nyɛ̄ Mɛ̄lɛ̄ka̍ chō hūnɔ̄ɔ̄ tōsā wo̍ ndu̍ o̍ 
chɔ̍m nu̍m ni̍. 

29Ī chō hūnɔ̄ɔ̄ yɔ̄nɔ᷄ŋ le̍ wɔ̄sīla̍ŋ lā ŋɔ᷄mmɛ̍ū, nyɛ̄ dīa̍a̍ sɔ̄lāŋ ni̍ŋ hɔ̍lɔ̄bi̍ hɔ̍lɔ̄bi̍ o̍ 
lɛ̄ŋndē I̍chi̍pīle̍ŋ ni᷄ŋ kpo̍u̍. 

30Kɛ̍ tē wɔ̄sīlā ŋɔ᷄mmɛ̍ūlā lāŋ lā hīōū pɛ̍, yīmā bɛ̄ndūa̍ŋ mā de᷄l le̍ wɔ̄sīla̍ŋ lā 
ŋɔ᷄mmɛ̍ū. Yīa̍a̍ŋ mā wā ni̍ŋ ha̍a̍a̍ mī wāŋnda̍ ā pu̍ɛ̍ɛ̍ŋ a̍ te̍le̍ŋnda̍ nyɛ̄ dīa̍a̍ wa̍ ta̍u̍ 
la̍ŋ. Yīa̍a̍ŋ mā fūlī ni̍ŋ lɛ̄ŋnde̍ŋ yu̍ku̍. 

31Wāŋnda̍ pūɛ̄ɛ̄ŋ ni̍ŋ a̍ te̍le̍ŋnda̍ nyɛ̄ dīa̍a̍ wa̍ ta̍u̍ o̍ lɛ̄ŋnde̍ŋ ni᷄ŋ nda̍ŋ a̍ yīma̍ wa᷅ 
ni̍ŋ o̍ lɛ̄ŋnde̍ŋ ni᷄ŋ nda̍ŋ. Kāni̍ fu̍u̍le̍, mā wɔ̄ū ni̍ŋ ma̍ bɔ̍ɔ̍. 

32Sɔ̄l sālā tīɔ̍ɔ̍ŋ ŋ̄ sɔ᷄l lūa̍a̍ŋ ma᷅ŋ ndo̍, nyɛ̄ ko̍ŋ si̍m le̍ ndu̍ wo̍ cho̍ ni̍, māā Mɛ̄lɛ̄ka̍ 
chīi̍ kɛ̄ɛ̄sīāā māā ō chō sūɛ̍i̍ he̍ī tōsā mɛ̄ɛ̍ o̍ di̍mi̍ yɛ̍ o̍ bōōndi̍i̍ bi̍ŋgī bɛ̄ŋgu̍. 

33“Le̍la̍ŋ, hɛ̍li̍ wa᷅ŋndo̍ o̍ nɔ̍ kɔ̄l kālo̍o̍, ndu̍yɛ̍ mbo̍ nɔ̄ tāāsi̍o̍o̍ wo̍, mā ha̍ndu̍ ndu̍ 
lɛ̄ŋndē I̍chi̍pīle̍ŋ lāchī. 

34O̍ ko̍ŋ kɔ̍ɔ̍lī, mā hɛ̍li̍ wānāā lēbōlla̍ bā o̍ bā I̍chi̍pī. Nyɛ̄ dīāā o̍ nyɛ̄ dīa̍a̍ cho̍ sɔ̄la᷄ŋ 
I̍chi̍pī o̍ wɔ̄sīlā ŋɔ᷄mmɛ̍ūlā nyɛ̄ dīa̍a̍ chō wā ta̍u̍ la̍ŋ ni᷄ŋ, tē ō wa̍ nyɛ̄ pīɔ̄ūvāā sālā 
ŋūɛ̍ɛ̍nu̍ pɛ̍, kūmbōo̍ ō pīlɔ̍ɔ̍ ki̍nɛ̍i̍ mī wānāā lēbōlla̍ ha̍ā ā mānda̍ ndu̍. 

35Di̍mu̍l nda̍ mā chūūŋgi̍a̍a̍ nyɛ̄ dīa̍a̍ o̍ wɔ̄sīlā ŋɔ᷄mmɛ̍ūlā nyɛ̄ dīa̍a̍ chō wā ta̍u̍ la̍ŋ 
bɛ̄ŋgu̍. Ā chūūŋgi̍a̍a̍ ndu̍ mā dōvi̍ ndu̍ o̍ chi̍e̍e̍ŋ bɛ̍ndūŋ yɛ̍ yɔ̍ŋ ni᷄ŋ I̍chi̍pī, mā 
mānda̍ ndu̍ nyɛ̄ kɛ̄ndɛ̄ kɛ̍ndɛ̍ī. 

36Tē wɔ̄sīlā ŋɔ᷄mmɛ̍ūlā yīa̍a̍ŋ mā chō wā I̍chi̍pi̍ chōo̍ la̍ŋ lā fūūlu̍u̍ pɛ̍, nyɛ̄ dīāā ko᷄ŋ 
wa᷅ ni᷅ŋ le̍ lɛ̄ŋnde̍ŋ māndāa̍ ni̍. Ko̍ŋ to̍sā ni̍, yīa̍a̍ŋ mā hu᷄ŋ bɛ̍ɛ̍ wāŋnda̍ chu̍ū a̍ ma̍ŋ 
te̍.” 

Ā sīīŋgu̍u̍ Chōo̍sɛ ̍wānā bɛn̍dū Ic̍hip̍ī 
37Mi̍ māsā bɛ̍ndōo̍ le̍ I̍chi̍pī nda̍ wānāā bɛ̄ndūa̍a̍ lēlɛ̄ŋnda̍ ā chɛ̄la᷅ŋ a̍ kɛ̄ɛ̄sīāā 
Chōo̍sɛ̍ hīŋ ndo̍. 

38Mi̍ māsā bɛ̍ndōo̍ dīmūl nda̍ āā, “Ŋ̄ nɔ̍lā wa̍nā sa̍a̍lɔ᷄ŋ mbō bɛ̄nda̍ le̍ fo̍ndāŋ kōŋ 
mbō hīōū Chōo̍sɛ̍ le̍. Kāni̍ fu̍u̍le̍, Mɛ̄lɛ̄ka̍ Nyi̍nā ndɔ̄ɔ̍ cho̍ ndu̍ kɔ̄ɔ̄lī ni̍.” 

39Mi̍ māsāa̍ lō o̍ ko̍ŋ mbo̍ dīmūl Chōo̍sɛ̍ āā, “Nūm, i̍ Mɛ̄lɛ̄ka̍ chɔ̄m nu̍m sɔ̄ɔ̍ŋ mu᷅ŋ 
ki̍nɛ̍i̍ nu̍a̍ā, wānā o̍ wānā bɛ̍ɛ̍ cho̍ mbō nɔ̄ kɔ̄l kālo̍o̍, ndu̍yɛ̍ mbō nɔ̄ tāāsi̍o̍o̍ māā 
nūm te̍. 

40Le̍la̍ŋ nu᷄m cho̍ wā chīɛ̄ī ni̍ lēmāsāa̍ chīla̍ŋ ni̍. Wānāā nīa̍a̍ ki̍nɛ̍i̍, nyɛ̄ o̍ nyɛ̄ ŋ̄ 
dīmu̍l nda̍, ndu̍ nda̍ nɔ̄ ā tōsa̍ ni̍. Mɛ̄ɛ̍ o̍ nɛ̄i̍ lēmāsāa̍ chōo̍ mi̍ hi̍a̍ū nu̍m, kɛ̍ nyɛ̄ o̍ 
nyɛ̄ ni᷅ŋ nu᷄m cho̍ chīla̍ŋ ni̍.” 

41Mbo̍ dīmūl Chōo̍sɛ̍ āā, “Nūm Chōo̍sɛ̍, dɛ̍nɛ̍ o̍ dɛ̍nɛ̍ cho̍ lɛ̄ŋndē I̍chi̍pīle̍ŋ fa̍ū, I̍ 
ha̍ndu̍ nu̍m hāū chi᷅la̍ŋ.” 

42Mi̍ māsā bɛ̍ndōo̍ mūli᷄ŋ mbo̍ sōli᷄ŋ ke̍lɛ̄i̍ lēmāsɛ̄i̍ o̍ īsū. Ta̍mbūe̍i̍ lēlɛ̄ŋndo̍ le̍ 
I̍chi̍pī ō wa̍ o̍ kēlɛ̄i̍ he̍ī, mbo̍ wōū Chōo̍sɛ̍ o̍ īsū. Mbo̍ wōū ndu̍ nyɛ̄lā kɛ̄ndɛ̄ 
kɛ̍ndɛ̄la̍ŋ. Mbo̍ wōū ndu̍ yɔ̄lɔ᷄ŋ ŋ̄ko̍o̍līi̍yo̍ŋ o̍ lābo̍lō. 

43O̍ ko̍ŋ kɔ̍ɔ̍lī, nyɛ̄ nyāāna᷄ŋ wa̍ le̍ wāna̍ wa᷅ ndu̍ īkɛ̄i̍ o̍ māsāle̍ŋ chōo̍ wo̍, mbo̍ tōsā 
ma̍ hēēlū Chōo̍sɛ̍ lēni᷄ŋ, mbo̍ chāl. Mi̍ wāŋnda̍ hīāū nyɛ̄ nyāāna᷄ŋndo̍ lāchī, mā kūā 

a̍ yōndāa̍ āā, “Wāŋnda̍ lā tūndu̍ŋ ma̍sāa̍ lāchī, lā tūndu̍ŋ.” Mɛ̄ɛ̍ nu̍a̍ā māsā bɛ̍ndōo̍ 
ō hāndu̍ Chōo̍sɛ̍ lɛ̄ŋndē I̍chi̍pīle̍ŋ kpo̍u̍ la̍chi̍ ni̍. 

44Mi̍ māsāa̍ dīmūl Chōo̍sɛ̍ āā, “Ya̍ cho̍ māsā bɛ̍ndōo̍ le̍ I̍chi̍pī ni̍. Le̍ mi̍ wānā o̍ 
wānā to̍sa̍ nyɛ̄ o̍ nyɛ̄ o̍ lɛ̄ŋnde̍ŋ nde᷅ŋ ni᷄ŋ, mɛ̄ɛ̍ mā chɛ̍l.” 

45O̍ ko̍ŋ kɔ̍ɔ̍lī, mbo̍ kē Chōo̍sɛ̍ dīōla̍ŋ āā, Sāfɛ̄nātī Pa̍nīāā. Mbo̍ kē ndu̍ la̍nɔ̍ɔ̍ dīōla̍ŋ 
āā, A̍si̍na̍tī, chu̍a̍ Pɔ̄tīfɛ̍lūā wo̍. Pɔ̄tīfɛ̍lūā yɛ̍, ndu̍ wa̍ wānā so̍līāā lāsa̍lāa̍ o̍ chi̍e̍e̍ 
bɛ̍ndōo̍ Hɛ̄līo̍o̍po̍līī ni̍. O̍ ko̍ŋ, mi̍ Chōo̍sɛ̍ sīmnu᷄ŋ wa̍nā bɛ̍ndū le̍ lɛ̄ŋndē I̍chi̍pīle̍ŋ 
kpo̍u̍. 

46Chōo̍sɛ̍ wa̍ wɔ̄sīla̍ŋ be̍le̍-ya̍a̍ mbo̍ kāndū wa̍llo̍ le̍ māsā bɛ̍ndōo̍ I̍chi̍pī. O̍ ko̍ŋ 
kɔ̍ɔ̍lī, mi̍ Chōo̍sɛ̍ ma᷅l o̍ chīɛ̄ī māsā bɛ̍ndōo̍, mbo̍ bālū bā o̍ bā fe̍e̍ lɛ᷅ŋndē I̍chi̍pīle̍ŋ. 

47O̍ wɔ̄sīī ŋɔ᷄mmɛ̍ū nyɛ̄ dīa̍a̍ wa̍ ta̍u̍ ve̍ bɛ̄ŋgu̍, mi̍ tɔ̄lɔ̄ɔ̄la̍ŋ lā nāŋ o̍ chīɔ̍ɔ̍ŋ ni᷄ŋ ta̍u̍ 
ta̍u̍ I̍chi̍pī lo̍ŋ. 

48Mi̍ Chōo̍sɛ̍ bālū nyɛ̄ dīa̍a̍ chūūŋgīa̍a̍ o̍ chi̍e̍e̍ŋ bɛ̍ndūŋ yɛ̍ yɔ̍ŋ I̍chi̍pī. Chi̍e̍e̍ bɛ̍ndū 
o̍ ku̍ā ko̍, nyɛ̄ dīāā o̍ nyɛ̄ dīa̍a̍ cho̍ o̍ tāndā kōŋ ni᷄ŋ, ō chūūŋgīāā ndu̍ lo̍ŋ. 

49Mbo̍ chūūŋgīāā sūa̍a̍ŋ a̍ wi̍tīi̍yo̍ŋ hɔ̍lɔ̄bi̍. Mɛ̄ɛ̍ si̍o̍ōŋnde̍ ī wā nu̍a̍ā o̍ pēe̍ mɛ̄ŋmā 
īhɛ᷄llo̍ kɔ̄ŋgɔ̍ ī chu̍ū chɔ᷅m te̍ yɛ̍, le̍nde̍ nyɛ̄ dīa̍a̍ wa̍ ni᷅ŋ ni̍. Ō wa̍ ha̍a̍a̍ mi̍ Chōo̍sɛ̍ 
pɛ̄ŋgī ni᷅ŋ ndu̍ tūūwo̍, kāni̍ fu̍u̍le̍, nda̍ a̍a̍ nɔ̍lā lɛ̍ lōōnɔ᷄ŋ mɛ̄ɛ̍ kpɛ̍ o̍ wa̍ yɛ̍ le̍. 

50Lɔ̍ɔ̍pa̍ bɛ̍ɛ̍ mī wɔ̄sīlā māyīla̍ŋ lā fūūlūū, mi̍ Chōo̍sɛ̍ vi̍a̍lū pūa̍a̍ ā ŋīɔ̍ɔ̍ŋ nda̍ 
A̍si̍na̍tī, chu̍a̍ Pɔ̄tīfɛ̍lūā wo̍, wa̍ wāna̍ so̍lī sa̍lāla̍ŋ o̍ chi̍e̍e̍ bɛ̍ndōo̍ Hɛ̄līo̍o̍po̍līī wo̍. 

51Mi̍ Chōo̍sɛ̍ dīmī āā, “Mɛ̄lɛ̄ka̍ tōsa̍ mi̍ pu̍ɛ̍ɛ̍ŋ a̍ dɛ̍nɛ̍ pa̍lāā o̍ dɛ̍nɛ̍ pa̍lāa̍ ke̍e̍ku̍ ya̍ 
chōo̍, yu̍ŋgu̍ fi̍nyā nūu̍ kpo̍u̍.” Mbo̍ kē po̍ ndɔ̄ ta̍se̍ ko̍ŋ dīōla̍ŋ āā Mānāa̍sē. 

52Mɛ̄ɛ̍ o̍ ve̍lū po̍ ndɔ̄ di̍i̍ŋ ndɔ̄ɔ̍, mbo̍ dīmī āā, “Mɛ̄lɛ̄ka̍ tōsa̍ mi̍ ku̍i̍ī o̍ lɛ̄ŋndē ya̍ bi̍ī 
mɔ̍nɛ̍i̍ le̍ŋ ni᷄ŋ.” Mbo̍ kē ndu̍ dīōla̍ŋ āā E̍fi̍lūēm. 

53Mbo̍ lō o̍ ko̍ŋ mi̍ wɔ̄sīlā ŋɔ᷄mmɛ̍ūlā nyɛ̄ dīa̍a̍ sɔ̄la̍ŋ I̍chi̍pī sɔ̄la᷄ŋ bɛ̍ndōo̍ la̍ŋ lā 
chūū. 

54O̍ ko̍ŋ kɔ̍ɔ̍lī, mi̍ wɔ̄sīlā ŋɔ᷄mmɛ̍ūlā māyīla̍ŋ lā kāndu᷄ŋ, mɛ̄ɛ̍ Chōo̍sɛ̍ dīmi̍ yɛ̍. Mi̍ 
yīa̍a̍ŋ mā tīū lēlɛ̄ŋ o̍ lēlɛ̄ŋ. Kɛ̍, o̍ lɛ̄ŋndē I̍chi̍pīle̍ŋ ni̍ŋ ki̍nɛ̍i̍, nyɛ̄ dīa̍a̍ ō wa̍. 

55Mɛ̄ɛ̍ o̍ lo̍ o̍ ko̍ŋ mi̍ yīa̍a̍ŋ mā bīī wāŋnda̍ I̍chi̍pī, ma̍ sāā hūnɔ̄ɔ̍ nāa̍ māsā nda̍ 
bɛ̍ndōo̍ chūā le̍ nyɛ̄ dīa̍a̍. Kɛ̍ mi̍ māsāa̍ dīmūl wāŋnda̍ I̍chi̍pī kpo̍u̍ āā, “Lā kɔ̍ nāa̍ 
Chōo̍sɛ̍ chu̍a̍, mɛ̄ɛ̍ o̍ cho̍ nya̍ dīmūl lɛ̍, lā tōsa̍ le̍nde̍.” 

56Mɛ̄ɛ̍ yīa̍a̍ŋ mā tīu̍ ni᷅ŋ I̍chi̍pī fa̍ū, mi̍ Chōo̍sɛ̍ kūūmbūū chīɛ̄īlā nda̍ dōvi̍ nyɛ̄ dīa̍a̍ 
la̍ŋ kpo̍u̍. Mbo̍ kāndū wāŋnda̍ I̍chi̍pi̍ nyɛ̄ dīa̍a̍ pīsīo̍o̍ o̍ bā, kāni̍ fu̍u̍le̍, yīa̍a̍ŋ mā wa̍ 
ni᷅ŋ mā kālā ka̍lā bā o̍ bā fe̍e̍ I̍chi̍pī. 

57Mi̍ wāŋnda̍ ā kāndū fūlāa̍ bā o̍ bā fe̍e̍ o̍ chi̍e̍ēŋndo̍ chōo̍, ma̍ sāā hūnɔ̄ɔ̍ I̍chi̍pī le̍ 
sūa̍a̍ŋ pīōndɔ̄ɔ̍ a̍ wi̍tīi̍yo̍ŋ. Kāni̍ fu̍u̍le̍, mi̍ yīa̍a̍ŋ ma᷅ŋ mā tīū bā o̍ bā fe̍e̍ o̍ 
chi̍e̍ēŋndo̍ chōo̍. 

Chɛ̄nɛ̍se̍ē 42 

Bɛn̄dāa̍ Chōo̍sɛ ̍wo̍ kūɛ ̄nyɛ ̄dīa̍a̍ pīōndɔɔ̄ ̍Ic̍hip̍ī 
1Mɛ̄ɛ̍ Che̍kɔ̍pū tu̍e̍ī māā nyɛ̄ dīa̍a̍ chō I̍chi̍pī, mbo̍ dīmūl chūāūwāā ndūa̍a̍ āā, “Mi̍ 
lā chāl nūāna᷅ŋndo̍ nu̍a̍ā? 

2I̍ tu̍e̍ī māā nyɛ̄ dīa̍a̍ chō I̍chi̍pī. Lā kɔ̍ mī lā kɔ̍ pi̍o̍ndū nyɛ̄ dīa̍a̍, yɔ̄ŋi̍ na̍a̍ ŋ̄ chūu̍ a̍ 
yīa̍a̍ŋ.” 

3O̍ ko̍ŋ, mi̍ bɛ̄ndāa̍ Chōo̍sɛ̍ wo̍ ā cha᷄ŋ ŋ̍wa᷅ŋ tɔ̍ ma̍ bīī la̍ŋ I̍chi̍pī le̍ nyɛ̄ dīa̍a̍ 
pīōndɔ̄ɔ̍. 

4Kɛ̍, Che̍kɔ̍pū chɛ̍l mī Bɛ̍ŋnja̍mīŋ, pɔ̄mbɔ̄ɔ̍ Chōo̍sɛ̍, o̍ ku̍ɛ̄ nda̍ kɔ̄ɔ̄lī le̍. Sīōōŋnde̍ ī 
wa̍ ndu̍ māā yɔ̄ŋi̍ nyɛ̄ yɔ̄nu̍ŋ ndu̍. 

5O̍ ko̍ŋ, mi̍ pūa̍a̍ Che̍kɔ̍pū wa̍ ā hūŋ I̍chi̍pī nda̍ wāŋnda̍ ā pīli̍a̍a̍ le̍ nyɛ̄ dīa̍a̍ 
pīōndɔ̄ɔ̍, kāni̍ fu̍u̍le̍, yīa̍a̍ŋ mā a̍ o̍ lɛ̄ŋndē Ke̍nāŋnde̍ŋ ni᷄ŋ. 

6Ndu̍yɛ̍, Chōo̍sɛ̍ ndu̍ wa̍ nyɛ̄ o̍ nyɛ̄ lāchī I̍chi̍pī ni̍. Ndu̍ wāŋnda̍ bā o̍ bā fe̍e̍ o̍ 
chi̍e̍ēŋndo̍ chōo̍ nda̍ a̍a̍ ku̍ā nyɛ̍ dīa̍a̍ pīōndɔ̄ɔ̍ o̍ bā ni̍. Mi̍ bɛ̄ndāa̍ Chōo̍sɛ̍ wo̍ hūŋ. 
Mɛ̄ɛ̍ nda̍ hīŋ, ma̍ tūndu᷄ŋ ndu̍ o̍ lābɛ̄ŋgu̍ ni̍ŋ, a̍ bāŋ hɔ̄lla̍ lɛ̄ŋ le̍ ndu̍ bɛ̄ɛ̄le̍ŋ kīo̍o̍. 

7Mɛ̄ɛ̍ Chōo̍sɛ̍ che᷅ bɛ̄ndāā ndūa̍a̍, mbo̍ sīnā nda̍. Kɛ̍, mbo̍ bīī nda̍ wānā a̍a̍ cha᷅ ko̍ 
bɛ̍ɛ̍ āā, ō si̍nā nda̍ le̍. Mbo̍ tūūlūl nda̍ hɔ̄lla̍ kpɛ̍i̍ kpɛ̍i̍. Mbo̍ nyūnā nda̍ āā, “Kūɛ̄ɛ̄ 
nya̍ chɛ᷄ŋ yɛ̍?” Ma̍ mūlī āā, “Ŋ̄ chɛ᷄ŋ o̍ lɛ̄ŋndē Ke̍nāŋnde̍ŋ ni᷄ŋ. Nyɛ̄ dīa̍a̍ na̍a̍ ŋ̄ hīŋ 
pīōndɔ̄ɔ̄ ni̍.” 

8Mi̍ Chōo̍sɛ̍ ndu̍ si̍nā bɛ̄ndāā ndūa̍a̍, kɛ̍ nda̍ nda̍ sīna̍ ndu̍ le̍. 

9O̍ ko̍ŋ, mbo̍ lōōnu᷄ŋ a̍ lɔ̄mā o̍ sɔ̍l a̍ nda̍ o̍kɔ̄ɔ̄ lɔ̍ɔ̍ ko̍ŋ nda̍ŋ. Mbo̍ dīmūl nda̍ āā, 
“Su̍a̍ŋsu̍a̍ŋnda̍ nya̍ chō ni̍. Mɛ̄ɛ̄ndīa̍ŋndo̍ nya̍ hīŋ lɛ̄ŋnde̍ŋ nde᷅ŋ ni̍, le̍ mī lā sīna̍ 
mɛ̄ɛ̍ ya̍a̍mɔ̍ɔ̍wa̍ lōōkū mā tīu̍ lɛ̄ŋnde̍ŋ nde᷅ŋ bā yɛ̍.” Ma̍ lō o̍ ko̍ŋ mā dīmūl ndu̍ āā, 
“Ō cho̍ le̍su̍a̍ŋsu̍a̍ŋ te̍ na̍a̍ ŋ̄ hīŋ te̍, Māsānɔ̄ɔ̍. 

10Bu̍ɛ̍i̍yāā nūmnda̍ na̍a̍ ŋ̄ chō ni̍, Fāllo̍. Nyɛ̄ dīa̍a̍ ko̍ni̍ na̍a̍ ŋ̄ hīŋ pīōndɔ̄ɔ̄ ni̍. 

11Na̍a̍ ki̍nɛ̍i̍ fi̍nyā pīlɔ̍ɔ̍ ve̍lū na̍a̍ ni̍. Ŋ̄ cho̍ wa̍nāa̍ di̍mi̍ lāchōō le̍ na̍a̍ ŋ̄ chō le̍. Ŋ̄ 
cho̍ la̍su̍a̍ŋsu̍a̍ŋ te̍.” 

12Mbo̍ dīmūl nda̍ āā, “Ō cho̍ to᷅nya̍ le̍ nya̍ chō dīmī le̍. Mɛ̄ɛ̄ndīa̍ŋndo̍ nya̍ hīŋ 
lɛ̄ŋnde̍ŋ ni̍ le̍ mī lā sīna̍ mɛ̄ɛ̍ ya̍a̍mɔ̍ɔ̍wa̍ lōōkū mā tīu̍ le̍ŋ bā yɛ̍.” 

13Ma̍ dīmī āā, “Fāllo̍, fi̍nyā pīlɔ̍ɔ̍ ve̍lū na̍a̍ ni̍. Pɔ̄mbūa̍a̍ a̍ bɛ̄ndūa̍a̍ ŋ̄ chō ŋ̄wāŋ tɔ̍ a̍ 
wānāā ŋīɔ̍ɔ̍ŋ, fūlāa̍ o̍ lɛ̄ŋndē Ke̍nāŋnde̍ŋ ni᷄ŋ. Lūm nāa̍ kpɔ̍ŋ, ndu̍ lo̍ kɔ̄ɔ̄lī nda̍ fi̍nyā 
nāa̍. Pɔ̄mbɔ̄ nāa̍ ō pīlɔ̍ɔ̄ ndu̍ vi᷅ ni᷅ŋ.” 

14Kɛ̍ mi̍ Chōo̍sɛ̍ di̍mūl nda̍ āā, “I̍ di̍mi̍ fa̍ū, nya̍ su̍a̍ŋsu̍a̍ŋnda̍ kpe̍e̍kpe̍i̍ nya̍ chō ni̍. 

15I̍ cho̍ nya̍ tōfā le̍ sīnāa̍ tē tōnya̍a̍ nya̍ chō dīmi̍o̍o̍ ni̍. I̍ me̍na̍ŋ o̍ māsā bɛ̍ndōo̍ 
I̍chi̍pī po̍, tē pɔ̄mbɔ̄ nyā lu᷅m nya̍ chō ko̍ŋ di̍mīo̍o̍ wo̍ ō hi᷄ŋ na̍ŋ mī che᷅ ndu̍ le̍, lā 
ku̍ē le̍. 

16Lā sōli̍ wa̍nā pi᷅lɛ̍ mbō kɔ̍ hu᷅ŋ a̍ pɔ̄mbɔ̄ nyā. Nya̍ tūa̍a̍ ha̍ā ki̍nɛ̍i̍ nya̍ chō lō ā 
bīyāā mbō lo̍ o̍ ko̍ŋ mā hīŋ. O̍ ko̍ŋ ya̍ I̍ cho̍ sīnā ni̍ tē tōnya̍a̍ nya̍ chō dīmīo̍o̍ ni̍. Tē 
ō hi᷄ŋ te̍, I̍ me̍na̍ŋ o̍ māsā bɛ̍ndōo̍ po̍, bīyɔ̄ɔ̍ nya̍ māā su̍a̍ŋsu̍a̍ŋnda̍ nya̍ chō ni̍.” 

17O̍ ko̍ŋ kɔ̍ɔ̍lī, nda̍ ki̍nɛ̍i̍, mbo̍ dūāū nda̍ o̍ chīɛ̄ī mānyūmndo̍ ni᷄ŋ le̍ pālɛ̍i̍ ī yāa̍. 

18Mi̍ Chōo̍sɛ̍ dīmūl nda̍ o̍ pālɛ̍i̍ yāa̍ ndɔ̄ɔ̍ āā, “I̍ nɔ̍ sīōōŋīi̍ Mɛ̄lɛ̄kɛ̍i̍. Le̍la̍ŋ, tē lā tōsa̍ 
nyɛ̄ ya̍ cho̍ nya̍ dīmūl o̍ pɛ̍, I̍ chi̍i̍ndi̍a̍a̍ yōōmūlā nyāla̍ŋ. 

19Tē lā chō pɛ̍ wa̍nāa̍ sa̍ndu̍, mɛ̄ɛ̍ wānā pi᷅lɛ̍ lo̍ na̍ŋ o̍ bi̍yāā o̍ chīɛ̄ī mānyūmndo̍ 
ni᷄ŋ sɔ̍ŋgɔ̍ nyāa̍, mī nya̍ pūa̍a̍ kūɛ̄ a̍ nyɛ̄ dīa̍a̍ le̍ yu̍ŋgu̍la̍ nyāla̍ cho̍ a̍ yīa̍a̍ŋ nda̍ŋ. 

20Tē lā wa̍ hūnɔ̄ɔ̍ pɛ̍, lā hu᷄ŋ a̍ pɔ̄mbɔ̄ nyā, ko̍ŋ to̍sa̍ ni̍ mī I̍ si̍na̍ māā tōnya̍a̍ nya̍ 
chō dīmīo̍o̍ ni̍, o̍ ko̍ŋ, lā sɔ̍lā lɛ̍ dīyɔ̄ɔ̄ le̍.” Ma̍ chɛ̄l nyɛ̄ o̍ di̍mi̍ wo̍. 

21O̍ ko̍ŋ kɔ̍ɔ̍lī, ma̍ dīmu̍la᷅ŋ āā, “Nyɛ̄ na̍a̍ ŋ̄ tōsa̍ a̍ Chōo̍sɛ̍ pɔ̍mbɔ̄ nāā wo̍, ko̍lo̍ ndɔ̄ 
ko̍ŋ kpe̍e̍kpe̍i̍ de᷅m ho̍ō na̍a̍ ni̍. Bōōndi̍i̍ o̍ wa̍ na̍a̍ nyɔ̄ɔ̄lū īmɔ̍nɛ̍ bɛ̍ndōo̍, kɛ̍ mi̍ ŋ̄ 
kɛ̄ɛ̄ wo̍, nyɛ̄ pālāā ko᷄ŋ to᷅l ni᷅ŋ ho̍ō na̍a̍ chōo̍ ni̍.” 

22Mi̍ Lūbɛ᷅ŋ di̍mūl nda̍ āā, “I̍ di̍mu̍l nya̍ lɔ̍ɔ̍ ko̍ŋ a̍a̍, lā yɔ᷅ŋ pōo̍mbɔ̄ɔ̍ nyɛ̄ le̍, mi̍ lā 
kɛ̄ɛ̄. Ko̍ma̍a̍ pīɔ̍m o̍ sɔ̍la̍ wo̍ sɔ̍ŋgɔ̍ ko̍ŋ te̍ na̍a̍ ŋ̄ chō ni᷅ŋ ho̍ō dɛ̍nɛ̍ pa̍lāa̍ sɔ̄lāa̍ le̍?” 

23Nyɛ̄ o̍ nyɛ̄ nda̍ wa̍ dīmīo̍o̍ Chōo̍sɛ̍ wa̍ tūēīyɔ̄ɔ̍, kɛ̍ ā sīna̍ bɛ̍ɛ̍ pɛ̍ŋgu̍ le̍nde̍ le̍, kāni̍ 
fu̍u̍le̍ nda̍ a̍a̍ so̍ō pɛ̍, ɛ̄ɛ̍ mī wāŋndo̍ ndu̍ o̍o̍ hi̍vi̍ ndu̍ o̍ lānī. 

24O̍ ko̍ŋ kɔ̍ɔ̍lī, mbo̍ mɛ̄ī nda̍, mbo̍ kūā ndu̍ pīlɛ̍, mbo̍ kɔ̍ cha᷅ŋ. Mɛ̄ɛ̍ o̍ si̍mu̍l kɔ̄l māā 
ō nɔ̄lā ni᷅ŋ mbō sōō, mbo̍ mīīŋgū. Mbo̍ hu᷄ŋ so̍ō vɛ̄lɛ̄ nāa̍ nda̍ chūā. Mbo̍ bīī Si̍mīɔ̄ŋ 
nda̍ tɛ̄ɛ̄ŋ mbo̍ tōsā ma̍ yīī ndu̍ po̍ŋ nda̍ o̍ hɔ̄l. 

Bɛn̄dāa̍ Chōo̍sɛ ̍wo̍ mīīŋgu̍ Ke̍nāŋ 
25Mi̍ Chōo̍sɛ̍ dīmī māā ā dōu̍ nda̍ nyɛ̄ dīa̍a̍ o̍ bɔ̄lɔ̄la̍ ndāla̍ŋ ni᷄ŋ mā pēi̍ cha̍ cha̍. 
Mbo̍ dīmūl wānāa̍ wa̍ nda̍ yɛ̄ dīa̍a̍ dōvīllo̍ o̍ bɔ̄lɔ̄la̍ŋ ni᷄ŋ nda̍ māā nyɛ̄ sɔ̄lāā nda̍ 
pēndū nyɛ̄ dīa̍a̍ wo̍ māā ā mīŋgu̍l wa̍nā o̍ wānā nyɛ̍ ndɔ̄ sɔ̍lāa̍ wōūlūl o̍ bɔ̄lɔ̍ ndɔ̄ɔ̍ 
ni᷄ŋ. O̍ ko̍ŋ kɔ̍ɔ̍lī, mbo̍ dīmī māā ā ke̍ nda̍ nyɛ̄m dīa̍ŋ le̍ kēīyo̍ dīo̍o̍ nɛ̄ī tɛ̍ɛ̄ŋ. Mi̍ 
wāŋnda̍ tōsā mɛ̄ɛ̍ o̍ di̍mu̍l nda̍ yɛ̍. 

26O̍ ko̍ŋ kɔ̍ɔ̍lī, mi̍ bɛ̄ndāā ndūa̍a̍ ā dōvī nyɛ̄ dīāā ndāa̍ sōfɛ̍li̍a̍a̍ o̍ lākɔ̄ɔ̄, ma̍ bīī kɔ̄la̍ŋ. 

27Kɛ̍ mɛ̄ɛ̍ nda̍ fūūlu̍u̍ nāa̍ nda̍ a̍a̍ nɔ̍ le̍ lūa̍a̍ŋ nɛ̄ī tɛ̍ɛ̄ŋ nda̍, mi̍ wānā pi᷅lɛ̍ kūmbī bɔ̄lɔ̍ 
ndɔ̄ɔ̍ le̍ mbō ke̍ sōfɛ̍lɛ̍ ndɔ̄ɔ̍ nyɛ̄ dīa̍a̍. Mɛ̄ɛ̍ o̍ ku̍mbi̍, mbo̍ sāālu᷄ŋ nyɛ̍ ndɔ̄ sɔ̍lāa̍ 
lēni᷄ŋ o̍ nyɛ̄ dīa̍a̍ chōo̍. 

28Sāālɔ᷄ŋndo̍ nyɛ̄ sɔ̄lāa̍, mbo̍ dīmūl ha̍ā āā, “Ā mīŋgi̍ ka̍ni̍ŋ nu᷄ŋ o̍ bɔ̄lɔ̍ nūu̍ ni᷄ŋ.” 
Nda̍ kpo̍u̍ mi̍ sīōōŋnde̍ bīī nda̍ ta̍u̍ ta̍u̍. Ma̍ sāā dīmu̍la᷅ŋndo̍ āā, “Lā chē vɛ̄lɛ̄ nyɛ̄ 
Mɛ̄lɛ̄ka̍ tōsa̍ a̍ na̍a̍ wo̍?” 

29Mɛ̄ɛ̍ nda̍ mīīŋgu̍ o̍ lɛ̄ŋndē Ke̍nāŋnde̍ŋ ni᷄ŋ ma̍ kōmāl Che̍kɔ̍pū fi̍nyā nda̍, ma̍ 
dōo̍ŋ ndu̍ ko̍na̍ a̍ nyɛ̄ o̍ yɛ̍ yɔ̍nu̍ŋ. Ma̍ dīmūl ndu̍ āā, 

30“Kɔ̄lā na̍a̍ ŋ̄ kūɛ̄ la̍ŋ, mi̍ wānā bɛ̍ndu̍ cho̍ nyɛ̄ o̍ nyɛ̄ bōlle̍ŋ lɛ̄ŋndē I̍chi̍pīle̍ŋ ndo̍, 
ō tūūlūl na̍a̍ hɔ̄lla̍ kpɛ̍i̍ kpɛ̍i̍. Mbo̍ dīmī māā su̍a̍ŋsu̍a̍ŋnde̍ŋ na̍a̍ ŋ̄ kūɛ̄ tōsāa̍ I̍chi̍pī 
ni̍. 

31Kɛ̍ mi̍ ŋ̄ dīmūl ndu̍ a̍a̍, ‘Ō cho̍ wa̍nāa̍ di̍mi̍ lāchōō le̍ na̍a̍ ŋ̄ chō le̍. Mi̍ ŋ̄ dīmūl ndu̍ 
māā ŋ̄ cho̍ a̍su̍a̍ŋsu̍a̍ŋ te̍. 

32Mi̍ ŋ̄ dīmūl ndu̍ māā na̍a̍ pūa̍a̍ fi̍nyā pīlɔ̍ɔ̍ vēlū wa̍ ŋ̄ chō ŋ̄wāŋ tɔ̍ a̍ wānāā ŋīɔ̍ɔ̍ŋ, 
māā wānā pi᷅lɛ̍ vī. Mi̍ ŋ̄ dīmī māā o̍ cho̍ lūmndo̍ kpɔ̍ŋ na̍a̍ chōo̍ wo̍ chō Ke̍nāŋ nda̍ 
fi̍nyā nāa̍.’ 

33Kɛ̍ mi̍ fi̍nyā wānā bɛ̍ndū kōŋ ō dīmī māā le̍ mbō sīna̍ māā tōnya̍a̍ na̍a̍ ŋ̄ chō 
dīmīo̍o̍ ni̍, āā, mɛ̄ɛ̍ mī ŋ̄ mɛ̄i̍ wānā pi᷅lɛ̍ ndu̍ o̍ bā, mī na̍a̍ tūa̍a̍ ŋ̄ chūa̍ nyɛ̄ dīa̍a̍ mī 
ŋ̄ hīŋ a̍ ndu̍ le̍ yu̍ŋgu̍la̍ nāāla̍ cho̍ a̍ yīa̍a̍ŋ nda̍ŋ. 

34Mbo̍ dīmūl na̍a̍ vɛ̄lɛ̄ māā tē na̍a̍ ŋ̄ wa̍ mīīŋgōo̍ pɛ̍, māā na̍a̍ ŋ̄ kɔ̍ a̍ pɔ̄mbɔ̄ nāā 
lu᷅mndo̍ nāa̍ ndu̍ chu̍a̍, māā ko̍ŋ to̍sā ni̍ mbō lāāla̍ŋ māā ŋ̄ cho̍ la̍sūa̍ŋsu̍a̍ŋ te̍, māā 
wa̍nāa̍ cho̍ sa̍kpō wa̍ na̍a̍ ŋ̄ chō ni̍. Mbo̍ dīmī māā tē na̍a̍ ŋ̄ kūɛ̄ a̍ ndu̍ pɛ̍, ō mīŋgi̍ 
na̍a̍ bɛ̄ nāa̍ lo̍ lo̍ŋ ndo̍ o̍ bā, ndu̍yɛ̍, mī ŋ̄ wa̍ ni᷅ŋ hīōūwɔ̄ɔ̍ lāchī a̍ wɔ̄ŋgūla̍ŋ dɔ̄wɔ̄ɔ̍ 
o̍ lɛ̄ŋndē lēŋ ni᷄ŋ.” 

35Mɛ̄ɛ̍ nda̍ hūlū bɔ̄lɔ̄la̍ ndāla̍ŋ, nda̍ kpo̍u̍ wāna̍ hu̍lū ko̍ ka̍ni̍ŋ o̍ pe̍ndū nyɛ̄ dīa̍a̍ 
wo̍ŋ, ŋ̄ fūlā o̍ bɔ̄lɔ̍ ŋ̍ cho̍ lēni᷄ŋ ndo̍ ŋ̄ dēl. O̍ ko̍ŋ, mi̍ sīōōŋnde̍ bīī nda̍ nda̍ fi̍nyā ndā 
wa̍ā. 

36Mi̍ Che̍kɔ̍pū fi̍nyā ndā o̍ di̍mūl ndā āā, “Mɛ̄ɛ̍ lā hɛ̄na̍ŋ ma̍ hɛ̍na᷄ŋ mī chūāūwāā 
nīa̍a̍ ā chūu̍ pa̍ku̍? Chōo̍sɛ̍ ndu̍ cho̍ lɛ̍ le̍. Si̍mīɔ̄ŋ bɛ̍ɛ̍ ndu̍ mi̍ī lɛ̍ le̍. Mɛ̄ɛ̍ Bɛ̍ŋnja̍mīŋ 
nya̍ hɛ̄na̍ŋ mī lā kūɛ̄ vɛ̄lɛ̄ ni̍? Ya̍ pīlɔ̍ɔ̍ ho̍ō lā tōfa̍ wɔ̍ mɔ̍nɔ̍ŋ cho̍ ya̍ chōo̍ wo̍ŋ.” 

37Mi̍ Lūbɛ᷅ŋ lo᷅ o̍ ko̍ŋ mbo̍ dīmūl ndu̍ āā, “Tē I̍ hi̍ŋ a̍ ndu̍ le̍, di̍i̍ chu̍a̍u̍wāā nīāā 
ŋi̍ɔ̍ɔ̍ŋnda̍ sɔ̍ŋgɔ̍ ko̍ŋ. Ya̍ ŋ̄ chō ndu̍ kīo̍o̍ ni̍. I̍ cho̍ nu̍m po̍ nu̍mndo̍ chūū.” 

38Kɛ̍ mi̍ Che̍kɔ̍pū kɛ̍ɛ̄. Mbo̍ dīmī āā, “Po̍ nūu̍ o̍ tu̍u̍sū I̍chi̍pī nya̍ kɔ̄ɔ̄lī le̍. Bɛ̄ ndɔ̄ 
ndu̍ vi᷅, ndu̍ pīlɛ̍ ko̍ni̍ lo̍ ni᷅ŋ ni̍. Tē I̍ ma̍l ndu̍ mī lā kūɛ̄ pɛ̍, tē nyɛ̄ yɔ̄nu̍ŋ yɛ̍ a̍ ndu̍, a̍ 
yu̍wɛ̍i̍ ya̍ yu̍wa̍ ni᷅ŋ he̍ī ve᷅, mɛ̄ɛ̍ kɔ̄l tāmbɛ̍i̍ ko̍ŋ ko̍ni̍ o̍ di̍ī ya̍ ni᷅ŋ ni̍.” 

Chɛ̄nɛ̍se̍ē 43 

Bɛn̄dāa̍ Chōo̍sɛ ̍wo̍ mīīŋgu̍ Ic̍hip̍ī nda̍ Bɛŋ̍nja̍mīŋ wa̍ā 
1O̍ ko̍ŋ kɔ̍ɔ̍lī, mi̍ yīa̍a̍ŋ mā kīāndū o̍ lɛ̄ŋnde̍ŋ ni᷄ŋ, mi̍ mā kīāndū. 

2Mɛ̄ɛ̍ ma̍ ke̍ndū le̍nde̍, mi̍ yu̍ŋgu̍ Che̍kɔ̍pū wo̍ chīī nyɛ̄ dīāā nda̍ chɛ᷄ŋ I̍chi̍pī wo̍ 
di̍o̍. O̍ ko̍ŋ, mi̍ fīnyā ndā di̍mūl nda̍ āā, “Lā kɔ̍ vɛ̍lɛ̄ I̍chi̍pī mī lā kɔ̍ pi̍o̍ndū nyɛ̄ dīāā 
pɔ̄mbɔ̄.” 

3Kɛ̍ mi̍ Chu̍dā po̍ ndɔ̄ di̍mūl ndu̍ āā, “Fi̍nyā kōŋ ō dīmu̍l na̍a̍ ō kālā ka̍lā māā tē 
na̍a̍ ŋ̄ kūe̍ a̍ pɔ̄mbɔ̄ nāa̍ le̍, mɛ̄ɛ̍ ō cha᷅ na̍a̍ le̍. 

4Tē a̍ yɔ̍ŋgu̍ pɔ̍mbɔ̄ nāa̍ mī ŋ̄ kūɛ̄ na̍a̍ nda̍ā pɛ̍, ŋ̄ nɔ̄lā mī ŋ̄ kūɛ̄, mī ŋ̄ kɔ̍ pi̍ndūl nu̍m 
nyɛ̄ dīa̍a̍. 

5Kɛ̍ tē a̍ yɔ̍ŋgu̍ ndu̍ le̍, mɛ̄ɛ̍ ŋ̄ ku̍ē lɛ̍ lo̍ŋ te̍. Kāni̍ fu̍u̍le̍, fi̍nyāa̍ dīmu̍l na̍a̍ māā tē ŋ̄ 
kūe̍ na̍a̍ pɔ̄mbɔ̄ nāa̍ wa̍ā le̍, māā ō cha᷅ na̍a̍ le̍.” 

6Mi̍ I̍sɔ̄lūɛ̄ī nyu̍nā nda̍ āā, “Kɛ̍ vɛ᷅ mi̍ lā dīmūl ndu̍ māā lā nɔ̄ pɔ̄mbɔ̄ chēle̍ŋ? Lā tōfa̍ 
wɔ̍ nyɛ̍ pālāā nya̍ chūu̍ ya̍ wo̍.” 

7Ma̍ mūlī āā, “Nyūūnīa̍a̍ o̍ wa̍ na̍a̍ ta̍u̍ ni̍. Ō nyūūni̍a̍a̍ na̍a̍ fɛ̍lɛ̍ŋ a̍ na̍a̍ pi̍la̍ o̍kɔ̄ɔ̄, 
mbo̍ mūli᷄ŋ vɛ̍lɛ̄ nyūūnīa̍a̍ a̍ yu̍ŋgu̍ nāa̍ o̍kɔ̄ɔ̄. Mbo̍ nyūnā na̍a̍ āā, ‘Fi̍nyā nyā cho̍ 
wɔ̄ yōōmū?’ Mbo̍ nyūnā āā, ‘Lā nɔ̄ pɔ̄mbɔ̄ chēle̍ŋ?’ Nyūūnīāālā o̍ wa̍ na̍a̍ la̍ŋ la̍ 
to̍sa̍ ni̍ mi̍ ŋ̄ dīmūl ndu̍ māā ŋ̄ nɔ̄ pɔ̄mbɔ̄ɔ̍. Wānā o̍ wānā ve̍ kɔ̍l māā ō chō dīmī āā, 
‘Lā hu᷄ŋ a̍ pɔ̄mbɔ̄ nyā ko̍ŋ’ te̍.” 

8Mi̍ Chu̍dā di̍mūl I̍sɔ̄lūɛ̄ī fi̍nyā nda̍ āā, “Yɔ̍ŋgu̍ ya̍ pōo̍mbɔ̄ɔ̍ ŋ̄ bīī nɛ̍īyo̍, mī ŋ̄ kēle̍ŋa̍ 
lākɔ̄, mī ŋ̄ sɔ̄la̍ yɛ̄ dīa̍a̍, yɔ̄ŋi̍ na̍a̍ ŋ̄ wu̍. Tē ō cho̍ ko̍ŋ te̍, nūm ni̍, chūāūwāā nāā 
pɔ̍mbūa̍a̍ ni̍, na̍a̍ kpo̍u̍ ŋ̄ chō chūū a̍ yīa̍a̍ŋ. 

9To̍fa̍ ya̍ a̍ sūɛ̍i̍ ndūɛ̍i̍. A̍ ya̍ ŋ̄ sɔ̄lā ndu̍ ni̍. Tē I̍ mi̍i̍ŋgu̍ a̍ ndu̍ nāa̍ nūm chu̍a̍ le̍, mɛ̄ɛ̍ 
tɔ̍ɔ̍ya̍ŋ ko̍ŋ ō wa̍ ya̍ chōo̍ le̍ fɛ̍ɛ̍ŋ fɛ̍ɛ̍ŋ. 

10Tē ta̍ma̍lta̍ŋ nda᷅ŋ la̍a̍ yɔ̍nu̍ŋ te̍, māā na̍a̍ ŋ̍ ku̍ɛ̄ ni᷅ŋ lēdīi̍ŋ mī ŋ̄ mīīŋgū.” 

11O̍ ko̍ŋ, mi̍ fi̍nyā ndā di̍mūl nda̍ āā, “Tē ī wa̍ le̍nde̍ pɛ̍, mɛ̄ɛ̍ lā yōu̍ wa̍nā bɛ̍ndū 
kōŋ nyɛ̄ o̍ bā. Lā chūa̍ vɛ̍lɛ̄ nyɛ̄m chūŋ kɛ̄ndɔ᷄ŋ nyɛ̄ pɔ̄mbɔ̄, a̍ līa̍a̍ŋ nyɛ̄ pɔ̄mbɔ̄, a̍ 
nyɛ̄m na̍a̍ ŋ̄ dūāū o̍ nyɛ̄ dīa̍a̍ wo̍ŋ, yɔ̄mīī nɛ̄ī ku̍a̍mɛ̄i̍ na̍ŋ. 

12O̍ ko̍ŋ kɔ̍ɔ̍lī, mī lā chu̍a̍ ka̍ni̍o̍ŋ mī ŋ̄ wa̍ mɛ̄ɛ̍ nya̍ kūɛ̄ o̍ tāse̍la̍ ndɔ̄ɔ̍ yɛ̍ lē dīi̍ŋ, mī 
lā yɛ̄ɛ̄ nyɛ̄ sɔ̄lāā nda̍ mīŋgi̍ wōū o̍ bɔ̄lɔ̄la̍ nyāla̍ŋ ni᷄ŋ ndo̍. Kɛ̄lɛ̄ŋgāā mbō wa̍ dɔ̍ɔ̍ 
pūɛ̍ɛ̍ŋndo̍ nda̍ pu̍ɛ̍ɛ̍ŋ ni̍. 

13Lā chɔ᷄ŋ ni̍ko̍ lā kɔ̍ sa̍kpō nya̍ pɔ̄mbɔ̄ nyā wa̍ā. 

14Mbɔ̄ Mɛ̄lɛ̄ka̍ Kpu̍lu̍ŋgūma̍ bɛ̄ndōo̍ ō tōsa̍ mī fi̍nyā kōŋ ō tūīīnu̍ŋ nya̍ īnyīɛ̍ɛ̍, mbō 
mīŋgi̍ nya̍ Bɛ̍ŋnja̍mīŋ, a̍ bɛ̄ nya̍ lo̍ lo̍ŋ ndo̍ o̍ bā fɔ̍. Ya̍ ya̍, tē ō wa̍ yɛ̄ pɛ̍ māā 
chūāūwa̍ ha̍ā ā nɔ̄ le̍ ya̍ fūlāa̍ o̍ bā, mɛ̄ɛ̍ ī yɔ̄nu̍ŋ le̍nde̍.” 

15O̍ ko̍ŋ kɔ̍ɔ̍lī, mi̍ pūa̍a̍ ha̍ā ā chūā nyɛ̄m nda̍ wa̍ wānā bɛ̍ndōo̍ yōū o̍ bā wo̍ŋ. Ma̍ 
chūā vɛ̄lɛ̄ nyɛ̄ sɔ̄lāā nda̍ wa̍ lākɔ̄ nyɛ̄ dīa̍a̍ pīōndɔ̄ɔ̄ wo̍ sālā tīɔ̍ɔ̍ŋ. Ma̍ chūā 
Bɛ̍ŋnja̍mīŋ pɔ̍mbɔ̄ nda̍, ma̍ cha᷄ŋ tu̍u̍sōo̍ I̍chi̍pī. Mɛ̄ɛ̍ nda̍ fūūlu̍u̍, ma̍ kɔ̍ chɔ̍mnu᷄ŋ 
Chōo̍sɛ̍. 

16Mɛ̄ɛ̍ Chōo̍sɛ̍ che᷅ nda̍ ma̍ hūŋ a̍ Bɛ̍ŋnja̍mīŋ kɔ̍ɔ̍lī, mbo̍ dīmūl po̍ bu̍ɛ̍i̍ wa̍ o̍ ndu̍ lo̍ 
chi̍ɛ̍ī ni̍ŋ ndo̍ āā, “Kɔ̍ a̍ wāŋnda̍ ha̍ā o̍ chīɛ̄ī nūu̍. Lā kūɛ̄ pɛ̍, lā kɔ̍ di̍ī chɔ̄lōo̍ mī lā 

tōōsi̍a̍a̍ nyɛ̄ dīa̍a̍. Kāni̍ fu̍u̍le̍, a̍a̍ wāŋnda̍ ha̍ā ŋ̍ nɔ̍ le̍ nyɛ̄ dīa̍a̍ dīo̍o̍ hāū a̍ te̍le̍ŋ 
pāa̍le̍ŋ lē sīm o̍ bōlle̍ŋ chōo̍ wo̍ ni̍.” 

17Mi̍ po̍ bu̍ɛ̍īyo̍ tōsā mɛ̄ɛ̍ o̍ di̍mu̍l ndu̍ yɛ̍. Mbo̍ kūā a̍ nda̍ o̍ chīɛ̍i̍ Chōo̍si̍ɔ̍ɔ̍. 

18Kɔ̄la̍ŋ a̍ nda̍ o̍ chīɛ̍i̍ Chōo̍si̍ɔ̍ɔ̍, ma̍ kāndū sīōōŋnde̍ yɔ̄ŋndo̍. Ma̍ sāā yīya᷄ŋndo̍ āā, 
“Ō wā ni̍ŋ le̍ nyɛ̄ sɔ̄lāā nda̍ wōu̍ o̍ bɔ̄lɔ̄la̍ nāāla̍ŋ ni᷄ŋ bo̍o̍ndi̍i̍ na̍a̍ ŋ̄ hīŋ hūnɔ̄ɔ̄ tāso̍o̍ 
ve̍, le̍la̍ŋ o̍ yɔ̍ŋgu̍ na̍a̍ na̍nu᷄ŋ ni̍. Ō yēēma̍ mbō ho᷄l na̍a̍ sūɛ̍i̍ le̍ nyɛ̄ sɔ̄lāā kōŋ, mā 
de᷄l na̍a̍ chōo̍, mā pōōndi̍a̍a̍ sōfɛ̍li̍a̍a̍ nāa̍, o̍ ko̍ŋ kɔ̍ɔ̍lī, mbo̍ sīīŋgu̍u̍ na̍a̍ chīāā ndɔ̄.” 

19O̍ ko̍ŋ kɔ̍ɔ̍lī, ma̍ kūā o̍ chīɛ̄īyo̍ dīō, ma̍ sūāā nāa̍ wāna̍ wa̍ chīɛ̍i̍ Chōo̍si̍ɔ̍ɔ̍ chīla̍ŋ 
ndo̍ chūā. 

20Ma̍ dīmūl ndu̍ āā, “Fāllo̍, bōōndi̍i̍ na̍a̍ ŋ̄ hīŋ nyɛ̄ dīa̍a̍ pīōndɔ̄ɔ̄ tāso̍o̍ ve̍ wāa̍ 
mīīŋgōo̍, 

21mɛ̄ɛ̍ na̍a̍ ŋ̄ fūūlu̍u̍ nāa̍ na̍a̍ ŋ̍ nɔ̍ le̍ lūa̍a̍ŋ nda̍, mi̍ ŋ̄ kūmbī bɔ̄lɔ̄la̍ nāāla̍ŋ. Mɛ̄ɛ̍ na̍a̍ 
kūmbi̍ bɔ̄lɔ̄la̍ŋ, i̍ wānā o̍ wānā sa̍a̍lu᷄ŋ nyɛ̍ ndɔ̄ sɔ̍lāā o̍ pe̍ndū nyɛ̄ dīa̍a̍ wo̍ kpo̍u̍ o̍ 
bɔ̄lɔ̍ ndɔ̄ɔ̍ ni᷄ŋ. Le̍la̍ŋ, ŋ̄ mīīŋgu̍ na̍ŋ a̍ nyɛ̄ sɔ̄lāā kālāa̍. 

22O̍ ko̍ŋ kɔ̍ɔ̍lī, ŋ̄ hīŋ vɛ̄lɛ̄ a̍ nyɛ̄ sɔ̄lāā chēle̍ŋ le̍ nyɛ̄ dīa̍a̍ pīōndɔ̄ɔ̍. Ŋ̄ si̍nā wa᷅na̍ mi̍ŋgi̍ 
nyɛ̄ nāā sɔ̍lāa̍ o̍ bɔ̄lɔ̄la̍ nāāla̍ŋ ni᷄ŋ ndo̍ le̍.” 

23Mi̍ lāŋu̍nɔ̄ɔ̍ dīmūl nda̍ āā, “Lā bu̍u̍la᷄ŋ te̍, ndu̍yɛ̍ lā yɔ᷅ŋ īsīōōŋ te̍. Nya̍ ni̍ a̍ fi̍nyāā 
nyāa̍, Mɛ̄lɛ̄ka̍ nya̍ chō pīɛ̄īyo̍ wo̍, ō wā ni̍ŋ ndu̍ wo̍u̍ nyɛ̄ sɔ̄lāā kōŋ o̍ bɔ̄lɔ̄la̍ nyāla̍ŋ 
ni᷄ŋ ni̍. Kāni̍ fu̍u̍le̍, mi̍ lā kē ya̍ nyɛ̄ sɔ̄lāa̍.” O̍ ko̍ŋ kɔ̍ɔ̍lī, mbo̍ kūā, mbo̍ kɔ̍ hu᷅ŋ a̍ 
Si̍mīɔ̄ŋ nāa̍ nda̍ chūā. 

24Mi̍ la̍ŋu̍nɔ̄ɔ̍ ho̍ō ō kūā a̍ nda̍ o̍ Chōo̍sɛ̍ lo̍ chi̍ɛ̍ī ni̍ŋ. Mbo̍ kē nda̍ mɛ̄ŋnda̍ŋ mā 
pūlū pēlo᷄ŋ. Mbo̍ kē vɛ̄lɛ̄ sōfɛ̍li̍a̍a̍ ndāa̍ nyɛ̄ dīa̍a̍. 

25O̍ ko̍ŋ kɔ̍ɔ̍lī, nyɛ̄m nda̍ chūu̍ Chōo̍sɛ̍ wo̍ŋ, ma̍ bɛ̄ɛ̄ndīāā mu̍ŋ pɔ̍ɔ̍ le̍ hūnɔ̄ɔ̄ 
Chōo̍sɛ̍ wa̍ o̍ chīɛ̄īyo̍ a̍ te̍le̍ŋ pāa̍le̍ŋ lē sīm o̍ bōlle̍ŋ chōo̍ wo̍. Kāni̍, ma̍ tūɛ̄ī māā 
nda̍ nda̍ā cho̍ hūnɔ̄ɔ̄ nyɛ̄ dīa̍a̍ di̍o̍ ni̍. 

26Mɛ̄ɛ̍ Chōo̍sɛ̍ hīŋ o̍ chīɛ̄īyo̍, ma̍ hūŋ a̍ nyɛ̄m nda̍ chūu̍ ndu̍ wo̍ŋ chīɛ̄ī ni̍ŋ. Mɛ̄ɛ̍ nda̍ 
hīŋ, ma̍ tūndu᷄ŋ lɛ᷅ŋ ndu̍ o̍ lābɛ̄ŋgu̍ ni̍ŋ. Mbo̍ nyūnā nda̍ tē ā chō kɛ̄ndɛ̄. 

27Mbo̍ nyūnā nda̍ āā, “Fi̍nyā nyā yu̍wɛ̍i̍ nya̍ dīmu̍l la̍ a̍ ndu̍ o̍kɔ̄ɔ̄ wo̍, ō chō wɔ̄ pa̍ 
yōōmu̍? Ō chō kɛ̄ndɛ̍?” 

28Ma̍ chɛ̄l āā, “E̍ī, kɛ̄kɛ̍ nāa̍, bu̍ɛ̍ī nūmndo̍ chō wɔ̄ pa̍ yo̍o̍mū, ndu̍yɛ̍ ō chō kɛ̄ndɛ̄.” 
Ma̍ tūndū bōlle̍ lɛ̄ŋ le̍ ndu̍ bɛ̄ɛ̄le̍ŋ kīo̍o̍. 

29Mɛ̄ɛ̍ Chōo̍sɛ̍ mɛ̍ɛ̍ndi̍a̍ŋ, mbo̍ chā Bɛ̍ŋnja̍mīŋ, pɔ̄mbɔ̄ ndɔ̍ kālā pi᷅lɔ̍ɔ̄. Mbo̍ nyūnā 
nda̍ āā, “Pɔ̄mbɔ̄ nya̍ ya̍ dīmu̍l la̍ a̍ ndu̍ o̍kɔ̄ɔ̄ wo̍ cho̍ ho̍ō ni̍?” Ma̍ chɛ̄l. Mbo̍ dīmūl 
Bɛ̍ŋnja̍mīŋ āā, “Kɛ̄ndɛ̄i̍ Mɛ̄lɛ̄kɛ̍i̍ ī wa̍ nu̍m chōo̍ o̍ nūu̍.” 

30O̍ ko̍ŋ, mɛ̄ɛ̍ yēēmɛ̍i̍ pɔ̄mbɔ̄ ndūɛ̍i̍ ī pɛ̄ o̍ kɔ̄l ndɔ̄ɔ̍ ni᷄ŋ, mi̍ cha᷄ŋndo̍ hūŋ ndu̍ o̍ kɔ̄l. 
Mbo̍ cha᷄ŋ nya̍ le̍ mbō kūɛ̄ īnɛ̍, mbō kɔ̍ cha᷅ŋ. Mbo̍ lūɛ̄ī o̍ ndu̍ lo̍ chi̍ɛ̍ī ni̍ŋ, mbo̍ kɔ̍ 
cha᷅ŋ. 

31Chīīyo̍ cha᷄ŋndo̍, mbo̍ pūlū hɔ̄lla̍ fo̍, mbo̍ fūlā. Mɛ̄ɛ̍ kɔ̄l ndɔ̄ɔ̍ sīmu̍l, mbo̍ dīmī māā 
bu̍ɛ̍īya̍ pīɔ̍u̍ nyɛ̍ dīa̍a̍. 

32Mi̍ ndu̍ pi̍la̍ cha᷅l nāa̍ ndɔ̄, ma̍ kē ndu̍ nyɛ̄ dīa̍a̍ o̍ ndɔ̍ɔ̍. Ma̍ tōsā mi̍ wānāā ndūa̍a̍ 
chāl nāa̍ ndā. I̍chi̍pīa̍a̍ a̍ lo̍ŋ nda̍, mi̍ nda̍ chāl nāa̍ ndā. I̍chi̍pīa̍a̍ nda̍ a̍a̍ di᷅ nyɛ̍ dīa̍a̍ 
nda̍ Hi̍būlūi̍ya̍ le̍, kāni̍ fu̍u̍le̍, māā dɔ̄ɔ̄nāa̍ nda̍ pi̍la̍ cho̍ ko̍ŋ ni̍. 

33Wānāa̍ Chōo̍sɛ̍ wo̍ nda̍ wa̍ īchāli̍ ku̍mbōo̍ pīlɔ̍ɔ̄ ndu̍ lāchī, ma̍ mūlī hɔ̄lla̍ kūmbu̍ 
Chōo̍si̍ɔ̍ɔ̍. Ā wa̍ īchāli̍ mɛ̄ɛ̍ wɔ̄sīlā ndāla̍ŋ lā chō yɛ̍, kāndɔ̄ɔ̍ a̍ bɛ̄ ndā bɛ̍ndōo̍ mbo̍ 
kūā a̍ lūm ndāa̍. Mɛ̄ɛ̍ nda̍ chē mɛ̄ɛ̍ nda̍ cha᷄l lɛ̍, mi̍ kɔ̄ndɔ̄fi̍llo̍ bīī nda̍. 

34O̍ ko̍ŋ kɔ̍ɔ̍lī, ma̍ kāndū nda̍ nyɛ̄ dīa̍a̍ pīɔ̄ūwo̍, ā kēlū pɛ̍ o̍ ti̍bi̍i̍ Chōo̍sɛ̍ a̍ īchāli̍ wo̍, 
ā yōu̍ nda̍. Kɛ̍ Bɛ̍ŋnja̍mīŋ ndu̍, nyɛ̄ dīāā nda̍ kīlūl ndu̍ wo̍, ndu̍ o̍o̍ chu̍ā nyɛ̍ dīāā 
ndā ke̍ wānā pi᷅lɛ̍ wo̍ sālā ŋūɛ̍ɛ̍nu̍. Mbo̍ lō o̍ ko̍ŋ ma̍ dīā nyɛ̄ dīa̍a̍, ma̍ kōl mūɛ̄īya̍ŋ. 
Nda̍ Chōo̍sīa̍a̍ ma̍ nāŋ kɔ̄l lātūlu̍. 

Chɛ̄nɛ̍se̍ē 44 

A̍ lō tāāla̍ wānā bɛn̍dōo̍ ō lo᷄ wo̍ o̍kɔɔ̄ ̄
1Mɛ̄ɛ̍ Chōo̍sɛ̍ bɛ̄ndāā ndūa̍a̍ ā bɛ̄ɛ̄ndi̍a̍ŋ le̍ kɔ̄la̍ŋ, mi̍ Chōo̍sɛ̍ dīmūl bu̍ɛ̍i̍ ndɔ̍ wa̍ 
chīɛ̄ī ndɔ̄ɔ̍ chīla̍ŋ ndo̍ āā, “Do̍u̍lu̍l wāŋnda̍ ha̍ā nyɛ̄ dīa̍a̍ o̍ bɔ̄lɔ̄la̍ ndāla̍ŋ ni᷄ŋ mā pe̍i̍ 
cha̍ cha̍, mɛ̄ɛ̍ kpɛ̍ nda̍ nɔ̄lā mā chu̍a̍ yɛ̍. A̍ do̍vi̍ pɛ̍, a̍ chu̍a̍ nyɛ̄ sɔ̄lāā nda̍ hīŋ ndo̍, a̍ 
mi̍ŋgi̍ wōū o̍ bɔ̄lɔ̄la̍ ndāla̍ŋ ni᷄ŋ kpɛ̍ kpɛ̍. 

2O̍ ko̍ŋ kɔ̍ɔ̍lī, mā chu̍a̍ tāāla̍ ni̍ ka̍ni̍i̍ hu̍mbōo̍ mā wo̍u̍ o̍ bɔ̄lɔ̍ pɔ̄mbɔ̄ ndā lu᷅mndo̍ 
ni᷄ŋ. Ndu̍ bɛ̍ɛ̍, mā mi̍ŋgi̍ ka̍ni̍ŋ o̍ hi᷅ŋ nyɛ̄ dīa̍a̍ pīōndɔ̄ɔ̍ wo̍ŋ o̍ bɔ̄lɔ̍ ndɔ̄ɔ̍ ni᷄ŋ.” O̍ ko̍ŋ 
kɔ̍ɔ̍lī, mi̍ lāŋu̍nɔ̄ bu̍ɛ̍īyo̍ tōsā mɛ̄ɛ̍ Chōo̍sɛ̍ dīmu̍l ndu̍ yɛ̍. 

3Mɛ̄ɛ̍ pāa̍le̍ŋ lē sɛ̄ īdīi̍yo̍ pu̍u̍ŋ, mā chūā nyɛ̄ ndā di̍a̍a̍ ma̍ hēēlū sōfɛ̍li̍a̍a̍ o̍ lākɔ̄ɔ̄ 
ma̍ cha᷄ŋ mi̍i̍ŋgōo̍. 

4-5Mɛ̄ɛ̍ nda̍ ma᷄l dɔ̍ɔ̍ chi̍o̍o̍ ma̍ kūā ti᷄ŋ si̍ī, mi̍ Chōo̍sɛ̍ dīmūl dɔ̍ɔ̍ bu̍ɛ̍ī ndɔ̄ ko̍ŋ āā, 
“To̍l wa̍nāā kāŋ kɔ̄ɔ̄lī chɔ̍ chɔ̍. Tē a̍ be̍nda̍l nda̍ pɛ̍, a̍ nyu̍na̍ nda̍ āā vɛ̄ɛ̄, ‘Tē wāŋndo̍ 
tōsa̍l nya̍ dɛ̍nɛ̍ kɛ̍ndɔ̄ɔ̍ pɛ̍ lā mīī wānā ko̍ŋ ī wɔ̄ɔ̍ŋnde̍ tōsa᷄l?’ Nyu̍na̍ nda̍ āā, ‘Tāāla̍ 
ka̍ni̍i̍ hu̍mbū māsānɔ̍ nūu̍ kōl le̍ni̍ŋ, ndu̍yɛ̍ mbō mālā vɛ̍lɛ̄ ndu̍ le̍ sɔ̄ɔ̍ŋ wa᷅ hu̍nɔ̄ɔ̄ 
yɔ̄nɔ᷄ŋndo̍ wo̍ŋ sīnāa̍ wo̍, lā vɛ᷅ mi̍ lā chīīmbūū tāālā ko̍ŋ?’ Di̍mu̍l nda̍ māā sūɛ̍i̍ 
wɔ̍ɔ̍ŋīī bɛ̄ndūe̍i̍ nda̍ tōsa̍ ke̍ŋ ni̍.” 

6Mɛ̄ɛ̍ o̍ be̍nda̍l nda̍, mbō tōmbōlā nu̍a̍ā kpo̍lo̍to̍to̍ mɛ̄ɛ̍ māsānɔ̍ ndɔ̄ɔ̍ dīmu̍l ndu̍ 
yɛ̍. 

7Ma̍ lō o̍ ko̍ŋ ma̍ dīmūl ndu̍ āā, “Kpo̍o̍ fāllo̍, ō yɛ̄ɛ̍nɛ̍ ŋ̄ chō yɛ̄ ho̍ō na̍a̍ dīmūllo̍? Ŋ̄ 
cho̍ wa̍nāa̍ to̍sa̍ sūɛ̍i̍ wa̍ā le̍nde̍ kpo̍so̍ŋ te̍ na̍a̍ ŋ̄ chō le̍. 

8Ŋ̄ nɔ̄la̍ wɔ̄ nyɛ̄ sɔ̄lāā na̍a̍ ŋ̄ sāālu̍ŋ o̍ bɔ̄lɔ̄la̍ nāāla̍ŋ ni᷄ŋ ndo̍, mi̍ ŋ̄ cha᷄ŋ a̍ ndu̍ o̍ 
lɛ̄ŋndē Ke̍nāŋnde̍ŋ ni᷄ŋ pɔ̍, i̍ ŋ̄ hu᷄ŋ ke᷅ nu̍m. Ɔ̍ɔ̄ le̍ sa̍bū na̍a̍ ŋ̄ chīīmbūū ka̍ni̍i̍ 
hu̍mbūe̍i̍ kɛ̄lɛ̄ŋgāā ko̍o̍līi̍ye̍ o̍ māsānɔ̄ nu̍mndo̍ lo̍ chi̍ɛ̍ī ni̍ŋ ndo̍? 

9Na̍a̍ ki̍nɛ̍i̍, wānā o̍ wānā ŋ̄ sāālu̍ŋ ta̍a̍lā ko̍ŋ o̍ bā pɛ̍, lā dīi̍ wa̍nā ko̍ŋ, o̍ ko̍ŋ kɔ̍ɔ̍lī, 
na̍a̍ tūa̍a̍ kpo̍u̍ mī ŋ̄ sīmnu᷄ŋ chi̍a̍ā māsānɔ̍ nu̍mndo̍.” 

10Mi̍ fi̍nyāa̍ dīmī āā, “Mɛ̄ɛ̍ nya̍ dīmi̍ yɛ̍, le̍nde̍ i̍ cho̍ wa̍ ni̍. Wānā o̍ wāna̍ ya̍ I̍ sa̍a̍lu̍ŋ 
a̍ ndu̍ pɛ̍, wānā ko̍ŋ ndu̍ si̍mnu᷄ŋ chɛ᷅ nī, ā tūa̍a̍ nda̍, mī ma̍l nda̍ sūɛ̍i̍ ve᷅ nda̍ le̍.” 

11Mɛ̄ɛ̍ nda̍ chō fa̍ū mā tūsī bɔ̄lɔ̄la̍ ndāla̍ŋ lɛ̄ŋ, ma̍ kūūmbūū. 

12Mi̍ fi̍nyāa̍ kāndū nūūvīa̍a̍ o̍ bɔ̄lɔ̄la̍ ndāla̍ŋ ni᷄ŋ. Kāndɔ̄ɔ̍ a̍ bɛ̄ ndā bɛ̍ndōo̍ mbo̍ 
mɛ̄ɛ̄lū a̍ lūm ndāa̍. Mbo̍ sāālu᷄ŋ ta̍a̍lāa̍ o̍ bɔ̄lɔ̍ Bɛ̍ŋnja̍mīŋndo̍ ni᷄ŋ. 

13Mɛ̄ɛ̍ nda̍ sāālu̍ŋ ta̍a̍lāa̍ ho̍ō o̍ bɔ̄lɔ̍ pɔ̄mbɔ̄ ndāa̍ ni᷄ŋ nda̍ pi̍la̍, a̍ tāmbū kɔ̄l a̍ nyɛ̍ 
yɔ̍nu̍ŋ ndo̍, ma̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍. Nda̍ fa̍ū ma̍ mīŋgī wōlɔ̄ɔ̄lā ndāla̍ŋ dōvī 
sōfɛ̍li̍a̍a̍ o̍ lākɔ̄ɔ̄, ma̍ mīīŋgū chi̍e̍e̍ kpɔ̍lɔ̍ kpɔ̄lɔ̄ nda̍ nda̍ā. 

14Mi̍ Chu̍dā nda̍ pɔ̄mbūāā ndūa̍a̍ ā kūa̍ o̍ chīɛ̍i̍ Chōo̍si̍ɔ̍ɔ̍, ndu̍yɛ̍ Chōo̍sɛ̍ wa̍ wɔ̄ lo̍ŋ. 
Mɛ̄ɛ̍ nda̍ hīŋ, ma̍ dēlī lɛ̄ŋ Chōo̍sɛ̍ o̍ lābɛ̄ŋgu̍ ni̍ŋ. 

15Mi̍ Chōo̍sɛ̍ nyu̍nā nda̍ āā, “Lā vɛ᷅ tōsāa̍ nu̍a̍ā? Lā si̍nā nu̍a̍ā māā le̍ wāŋndo̍ wāa̍ 
o̍ fo̍ndāŋ ya̍ I̍ cho̍ ho̍ō wo̍, māā wānā wa̍ā le̍nde̍ ō nɔ̄ nɛ̄īla̍ o̍ cha᷅ sɔ̍ɔ̍ŋ wa᷅ hu̍nɔ̄ɔ̄ 
yɔ̄nɔ᷄ŋndo̍ wo̍ŋ te̍?” 

16Mi̍ Chu̍dā di̍mī āā, “Mī vɛ̄ɛ̄ kpe̍e̍kpe̍i̍ na̍a̍ ŋ̄ dīmu̍l lɛ̍ nu̍m o̍ he̍ī ni᷄ŋ, Māsānɔ̄ɔ̍? Le̍ 
nyɛ̄ na̍a̍ dīmūl nu̍m kpe̍e̍kpe̍i̍ yo̍ ō cho̍ le̍. Nɛ̄ī o̍ nɛ̄i̍ na̍a̍ ŋ̄ kɔ̄ɔ̄sā mī ŋ̄ fūla̍ o̍ sūɛ̍i̍ 
he̍ī ni᷄ŋ ō cho̍ le̍. Mɛ̄lɛ̄ka̍ pi̍la̍ chi̍i̍ na̍a̍ chɔ̄ɔ̄mūū. Le̍la̍ŋ, na̍a̍ ni̍, wāna̍ nda̍ bīī a̍ tāālāa̍ 
wo̍ ni̍, ŋ̄ wā chi̍a̍ā nūmnda̍.” 

17Kɛ̍ mi̍ Chōo̍sɛ̍ di̍mī āā, “Sāko̍. Ya̍ I̍ to̍sā i̍ wa̍ā le̍nde̍ kpo̍so̍ŋ te̍. Wāna̍ nda̍ sāālu̍ŋ 
ta̍a̍lāa̍ o̍ bā wo̍, ndu̍ cho̍ sīmnɔ᷄ŋ chɛ̍ nūu̍ ni̍. Nya̍ wānāā tūa̍a̍ lā kɔ̄ŋnu̍ŋ nāa̍ fi̍nyā 
nyā chu̍a̍. I̍sɔ̄ɔ̍ o̍ īsɔ̄ɔ̍ cho̍ nya̍ le̍.” 

Chu̍dā nyɔɔ̍l̍u̍ le̍ Bɛŋ̍nja̍mīŋ 
18O̍ ko̍ŋ kɔ̍ɔ̍lī, mi̍ Chu̍dā ku̍ā nāa̍ Chōo̍sɛ̍ chu̍a̍, mbo̍ dīmūl ndu̍ āā, “Māsānɔ̄ɔ̍, 
yāndi̍i̍ I̍ su̍a̍ā wɔ̍ dīōm pɔ̄mbɔ̄ nāa̍ nūm chu̍a̍. A̍ yāndi̍i̍ fāllo̍, du̍a̍a̍ŋ tu̍mbe̍ a̍ ya̍ le̍, 
kāni̍ fu̍u̍le̍ mɛ̄ɛ̍ māsā bɛ̍ndōo̍ I̍chi̍pī o̍ cho̍ yɛ̍ ko̍ni̍ ŋ̄ chō ni̍. 

19Māsānɔ̄ɔ̍, nu᷄m nyu̍na̍ na̍a̍ ni̍ māā tē ŋ̄ nɔ̄ pɛ̍ fi̍nyāa̍ kɛ̄lɛ̄ŋgāā pɔ̄mbɔ̄ chēle̍ŋ. 

20Mi̍ ŋ̄ dīmūl nu̍m māā ŋ̄ nɔ̄ fi̍nyāa̍, kɛ̍ ō chō ni᷅ŋ ō yu̍wɛ̍i̍. Mi̍ ŋ̄ dīmī māā ŋ̄ nɔ̄ 
pɔ̄mbɔ̄ɔ̍ ō fi̍nyā nāa̍ mɛ̄ɛ̄lu̍ vīōlɔ̄ɔ̄ o̍ yu̍wɛ̍i̍ ndūɛ̍i̍ ni᷄ŋ ndo̍. Mi̍ ŋ̄ chɔ̄m nu̍m māā 
pɔ̄mbɔ̄ nāā ko̍ŋ bɛ̄ ndɔ̄ ndu̍ vi᷅, māā ndu̍ pīlɛ̍ kpe̍ lo̍ ni᷅ŋ chūā mākālā ni̍, ndu̍yɛ̍ mi̍ 
fi̍nyā nāa̍ kāālā ndu̍ kāālāa̍ pi̍la̍. 

21O̍ ko̍ŋ, ma̍ dīmūl na̍a̍ āā, ‘Lā kɔ̍ hu᷅ŋ a̍ ndu̍ mī hu̍ŋ chɔ᷅ ndu̍.’ 

22Mi̍ ŋ̄ dīmūl nu̍m Māsānɔ̄ɔ̍, māā pōo̍mbɔ̄ kōŋ ō mɛ̍ī fi̍nyā ndɔ̍ mbō kūɛ̄ īnɛ̍ le̍. Tē 
ō fa̍a̍ŋ ndu̍ īkɛ̄i̍ pɛ̍, fāl kōŋ vī a̍ kɔ̄l tāmbɛ̍i̍yo̍. 

23Kɛ̍ ma̍ dīmūl na̍a̍ āā, ‘Tē lā hi᷄ŋ a̍ pɔ̄mbɔ̄ nyā lu᷅mndo̍ le̍, mɛ̄ɛ̍ I̍ cha᷅ lɛ̄ nya̍ na̍ŋ 
kpo̍so̍ŋ te̍.’ 

24“Mɛ̄ɛ̍ na̍a̍ ŋ̄ mīīŋgu̍ nāa̍ kɛ̄kɛ̍ nāa̍ chūa̍, mi̍ ŋ̄ dōo̍ŋ ndu̍ ko̍na̍ mɛ̄ɛ̍ ŋ̄ dīmu̍l na̍a̍ yɛ̍. 

25Le̍ he̍ī, mɛ̄ɛ̍ o̍ di̍mu̍l na̍a̍ māā ŋ̄ hu᷄ŋ vɛ̍lɛ̄ mī ŋ̄ hu᷄ŋ pi̍o̍ndū nyɛ̄ dīāā pɔ̄mbɔ̄, 

26mi̍ ŋ̄ dīmūl ndu̍ māā ŋ̄ nɔ̍lā lɛ̍ mī ŋ̄ hīŋ na̍ŋ te̍. Mi̍ ŋ̄ dīmūl ndu̍ māā nyɛ᷄ to̍sā mī 
ŋ̄ mīīŋgu̍ wo̍, mɛ̄ɛ̍ mī ŋūɛ̄ a̍ pɔ̄mbɔ̄ nāa̍, māā tē ŋ̄ ku̍e̍ a̍ ndu̍ le̍, fi̍nyā kōŋ dīmi̍ māā 
ō cha᷅ lɛ̄ na̍a̍ le̍. 

27O̍ ko̍ŋ kɔ̍ɔ̍lī, mi̍ fi̍nyā nāa̍ dīmūl na̍a̍ māā pūa̍a̍ ā ŋīɔ̍ɔ̍ŋ ko̍ni̍ la̍a̍ ndɔ̄ ve̍lū ni̍, 

28māā ō pīlɔ̍ɔ̍ ō mɛ̄i̍ ndu̍. Mbo̍ dīmī māā vīsī bīyāa̍ bīī ndu̍ mbo̍ sɛ̄ɛ̄sīāā ndu̍, māā 
chɔ̍ŋ a̍ bōōndi̍i̍ ke̍ŋ ō chi̍lɛ̍ ndu̍ le̍. 

29Mbo̍ dīmūl na̍a̍ āā, ‘Tē lā bīī ya̍ ho̍ō ni᷅ŋ o̍ bā pɛ̍ mī nyɛ̄ yɔ̄nu̍ŋ a̍ ndu̍, mɛ̄ɛ̍ lā chō 
tōsā mī vi᷅ a̍ kɔ̄l tāmbɛ̍i̍ ko̍ŋ, ndu̍yɛ̍ lā chē mɛ̄ɛ̍ ya̍ I̍ yu̍wa̍ ni᷅ŋ yɛ̍.’ ” 

30-31Mi̍ Chu̍dā hi̍a̍ū lāchī a̍ sūɛ̍i̍, mbo̍ dīmī āā, “Le̍la̍ŋ fāllo̍, tē I̍ mi̍i̍ŋgu̍ kɛ̄kɛ̍ o̍ ībūŋ 
pɛ̍, mbō chi̍ ya̍ a̍ pōo̍mbɔ̄ɔ̍ ho̍ō le̍, ō chō wu̍ a̍ kɔ̄l tāmbɛ̍i̍ ko̍ŋ. Pōo̍mbɔ̄ɔ̍ ho̍ō ko̍ni̍ 
nɔ̍ ni᷅ŋ yōōmū ndɔ̄ɔ̍ o̍ bā ni̍. Mɛ̄ɛ̍ o̍ yu̍wa̍ ni᷅ŋ nu̍a̍ā yɛ̍, tē ŋ̄ mīīŋgu̍ a̍ pōo̍mbɔ̄ɔ̍ ho̍ō 
le̍, mɛ̄ɛ̍ ŋ̄ lūe̍i̍ ndu̍ mɔ̍nɛ̍i̍ nɔ̍lā mī ī dīī ndu̍ ve̍. 

32Ndu̍yɛ̍, ya̍ su̍a̍ā ho̍ō wo̍ ya̍ chu̍a̍ būŋgɛ̄i̍ ndu̍ o̍ hɔ̄l le̍ mīīŋgōo̍ a̍ pōo̍mbɔ̄ɔ̍ ho̍ō ni̍. 
Mi̍ di̍mūl ndu̍ a̍a̍, ‘Tē I̍ mi̍i̍ŋgu̍ a̍ pōo̍mbɔ̄ɔ̍ ho̍ō le̍, dɔ̍u̍ ya̍ tɔ̍ɔ̍ya̍ŋ ko̍ŋ chōo̍ le̍ fɛ̍ɛ̍ŋ 
a̍ fɛ̍ɛ̍ŋ.’ 

33Le̍la̍ŋ, a̍ yāndi̍i̍, Fāllo̍, ya̍ pi̍la̍ I̍ lo᷅ wɔ̍ na̍ŋ māā chɛ̄ nūm sɔ̍ŋgɔ̍ pōo̍mbɔ̄ɔ̍ ho̍ō, mā 
ma̍l ndu̍ mbō mīīŋgu̍ nda̍ bɛ̄ndāā ndūa̍a̍. 

34Kāni̍ fo̍ndōle̍, I̍ nɔ̍ mɛ̍ɛ̍ o̍ mɛ̄ɛ̍ ya̍ lo̍o̍kū mi̍i̍ŋgū kɛ̄kɛ̍ o̍ ībūŋ mī mɛ̍i̍ pōo̍mbɔ̄ɔ̍ ho̍ō 
kpo̍so̍ŋ te̍. I̍ bi̍ī kɔ᷅llo̍ ī nu̍a̍ kɛ̄kɛ̍ o̍ mɔ̍nɛ̍i̍ bīyɔ̄ɔ̍ le̍.” 

Chɛ̄nɛ̍se̍ē 45 

Chōo̍sɛ ̍chɔm̄nu̍ŋ bɛn̍dāā ndūa̍a̍ 
1A̍ bōōndi̍i̍ ke̍ŋ, Chōo̍sɛ̍ ndu̍ o̍o̍ nɔ̍lā lɛ̍ mbō tīu̍ kɔ̄l ndɔ̄ɔ̍ bā bɛ̄ndāā ndūa̍a̍ o̍ hɔ̄l te̍. 
Mbo̍ dīmūl bu̍ɛ̍i̍yāā dūa̍a̍ kpo̍u̍ māā ā fūla̍. Mɛ̄ɛ̍ bu̍ɛ̍i̍yāā ndūa̍a̍ fūla̍ ma̍ lō nda̍ 
wānāā ndūa̍a̍ kpe̍e̍le̍, mbo̍ chɔ̄mnu᷄ŋ nda̍. 

2O̍ ko̍ŋ, mi̍ Chōo̍sɛ̍ chāŋ chōo̍ cho̍o̍ kpe̍le̍ŋ. Mi̍ I̍chi̍pīa̍a̍ tūɛ̄ī ndu̍ cha᷄ŋndo̍. Mi̍ tɔ̍ɔ̍ 
ko̍ŋ fūūlūū o̍ chīɛ̄ī lēmāsa̍ māsā bɛ̍ndōo̍. 

3Mi̍ Chōo̍sɛ̍ lo᷅ o̍ ko̍ŋ mbo̍ dīmūl bɛ̄ndāā ndūa̍a̍ āā, “Ya̍ Cho̍o̍sɛ̍ cho̍ ho̍ō ni̍.” Mbo̍ 
nyūna̍ nda̍ āā, “Kɛ̄kɛ̍ chō wɔ̄ yōōmū?” Kɛ̍, ba̍kō bɛ̍ɛ̍ bɛ̄ndāā ndūa̍a̍ ā nɔ̄la̍ ndu̍ 
mūlūl te̍, a̍ mɛ̄ɛ̍ sūɛ̍i̍ ka̍lɛ̄i̍ ī wōōlu̍ nda̍ yɛ̍. 

4Mi̍ Chōo̍sɛ̍ dīmūl nda̍ āā, “Lā nāŋnu̍ŋ ya̍ īkɛ̄i̍ na̍ŋ.” Ma̍ cha᷄ŋ ma̍ nāŋnu᷄ŋ ndu̍ īkɛ̄i̍. 
Mɛ̄ɛ̍ nda̍ nāŋnu᷄ŋ ndu̍ īkɛ̄i̍, mbo̍ dīmūl nda̍ āā, “Ya̍ Cho̍o̍sɛ̍ pɔ̍mbɔ̄ nyā ō nya̍ pīsi̍ 
I̍chi̍pī wo̍, ya̍ cho̍ ho̍ō ni̍. 

5Kɛ̍ ndu̍yɛ̍, lā ta̍mbū lākɔ̄l, kɛ̄lɛ̄ŋgāā mī lā dōūna᷅ŋ la̍tu̍mbe̍ ve̍llāa̍ vēllē le̍ pīsī nya̍ 
pīsi̍ ya̍ na̍ŋ ndo̍ le̍. Kāni̍ fu̍u̍le̍, Mɛ̄lɛ̄ka̍ yɔ̍ŋgu̍ ya̍ nya̍ lāchī na̍nū ni̍ le̍ yōōmūla̍ŋ 
māndāa̍. 

6Wɔ̄sīla̍ŋ lā tīɔ̍ɔ̍ŋ yīa̍a̍ŋ mā chu̍a̍ ni᷅ŋ o̍ lɛ̄ŋnde̍ŋ ni᷄ŋ ni̍. Kɛ̍ ndu̍yɛ̍, wɔ̄sīlā māyīla̍ŋ 
lā lo̍ wɔ̍ lā ŋūɛ̍ɛ̍nu̍ kpu̍lu̍ku̍u̍. O̍ wɔ̄sīlā ŋūɛ̍ɛ̍nu̍la̍ la̍ŋ ni᷄ŋ, wa̍li̍ īchīɛ̄ɛ̄ cho̍ wa᷅ tōsa᷄ŋ 
te̍. 

7Mɛ̄lɛ̄ka̍ yɔ̄ŋgu̍ mā yɔ̄ŋgāā ya̍ nya̍ lāchī na̍ŋ o̍ nɛ̄īyo̍ ho̍ō ni᷄ŋ le̍ nya̍ bāŋāa̍. Le̍ mbō 
lo̍ o̍ ko̍ŋ nya̍ ni̍, a̍ wānāa̍ cho̍ fūlā o̍ yu̍ŋgu̍la̍ nyāla̍ŋ chōo̍ wa̍ mī lā chīnda̍. 

8Le̍la̍ŋ, ō cho̍ nya̍ kpe̍e̍kpe̍i̍ le̍ to̍sa̍ mi̍ hu᷅ŋ na̍ŋ te̍. Mɛ̄lɛ̄ka̍ pīla̍ yɔ̍ŋgu̍ ya̍ na̍ŋ ni̍. 
Ndu̍ Mɛ̍lɛ̄ka̍ ndu̍ to̍sa̍ ni̍ mi̍ māsā bɛ̍ndōo̍ I̍chi̍pī o̍ ha̍ndū ya̍ bōlle̍ŋ le̍ wānāā ndūāā 
bɛ̍ndūa̍a̍ kpo̍u̍. Chīɛ̄ī ndɔ̄ɔ̍ bɛ̍ɛ̍ ya̍ cho̍ ndu̍ bōlle̍ŋ ni̍. Lɛ̄ŋndē I̍chi̍pīle̍ŋ fa̍ū ya̍ cho̍ 
le̍ŋ chīla̍ŋ ni̍. 

9“Le̍la̍ŋ, lā mīīŋgu̍ ni̍ko̍ chɔ̍ chɔ̍, mī lā kɔ̍ di̍mūl kɛ̄kɛ̍ āā, ‘Chōo̍sɛ̍ po̍ nu̍m dīmi̍ māā, 
Mɛ̄lɛ̄ka̍ hāndu̍ ndu̍ bōlle̍ŋ le̍ lɛ̄ŋndē I̍chi̍pīle̍ŋ kpe̍de̍. Le̍la̍ŋ, māā ō hu᷄ŋ nāa̍ ya̍ chu̍a̍ 
na̍ŋ. Ō hu᷄ŋ chɔ̍ chɔ̍.’ 

10Lā dīmu̍l ndu̍ māā o̍ būŋgɛ̄ī Ku̍u̍sīɛ̄ŋnde̍ ni᷄ŋ, ya̍ īkɛ̄i̍ nya̍ chō wā ni̍. Ndu̍ ni̍, 
chūāā ndūa̍a̍ ni̍, a̍ chūāā ndūāā ma̍māa̍, ya̍ īkɛ̄ī nda̍ chō wā nī. Ō hu᷄ŋ a̍ chɔ̄lūāā 
ndūa̍a̍, sāā ni̍, nāū ni̍, a̍ nyɛ̄ o̍ nyɛ̄ o̍ nɔ̍, ō hu᷄ŋ a̍ ndu̍. 

11Lā dīmu̍l ndu̍ āā, tē ō wa᷄ ya̍ īkɛ̄i̍ Ku̍u̍sīɛ̄ŋ pɛ̍, I̍ nɔ̍lā mī ma̍nda̍ ndu̍, kāni̍ fu̍u̍le̍, 
wɔ̄sīlā māyīla̍ŋ lā lo̍ wɔ̄ lā ŋūɛ̍ɛ̍nu̍ kpu̍lu̍ku̍u̍. Tē ō cho̍ ko̍ŋ te̍, a̍ yīa̍a̍ŋ ma᷅ŋ, ndu̍ 
ni̍, yu̍ŋgu̍ ndɔ̄ɔ̍ ni̍, nyɛ̄ o̍ nyɛ̄ fe̍e̍ cho̍ chūwɔ̄ɔ̄ nya̍ o̍ lābā fo̍fo̍.” 

12Mi̍ Chōo̍sɛ̍ hīāū lāchī a̍ bɛ̄ndāā ndūa̍a̍ dīmūllo̍ āā, “Nya̍ kpo̍u̍, a̍ nūm Bɛ̍ŋnja̍mīŋ 
pɔ̍mbɔ̄ nī, lā sīna̍ ni᷅ŋ āā ya̍ Cho̍o̍sɛ̍, ya̍ kpe̍e̍kpe̍i̍ cho̍ ho̍ō sūɛ̍i̍ nāa̍ nya̍ chūā ni̍. 

13Le̍la̍ŋ, lā kɔ̍ di̍mūl kɛ̄kɛ̍ a̍ kpāāya̍ ya̍ I̍ nɔ̍ o̍ lɛ̄ŋndē I̍chi̍pīle̍ŋ nde᷅ŋ ni᷄ŋ ndo̍, ndu̍yɛ̍, 
mī lā dīmu̍l ndu̍ a̍ nyɛ̄ o̍ nyɛ̄ nya̍ chē. Lā kɔ̍ ni̍ko̍ chɔ̍ chɔ̍, lā hu᷄ŋ a̍ kɛ̄kɛ̍ nūu̍ na̍ŋ.” 

14O̍ ko̍ŋ, mbo̍ cha᷄ŋ mbo̍ kɔ̄ma᷄ŋ Bɛ̍ŋnja̍mīŋ. Mɛ̄ɛ̍ o̍ kɔ̍ma̍ŋ ndu̍, mbo̍ chāŋ, mi̍ 
Bɛ̍ŋnja̍mīŋ bɛ̍ɛ̍ chāŋ. 

15Mbo̍ kūā a̍ bɛ̄ndāā ndūa̍a̍ kɔ̄ɔ̄mīa̍ŋndo̍ ā pīlɛ̍ŋ pi̍lɛ̍ŋ nda̍, mɛ̄ɛ̍ nda̍ chō fa̍ū, a̍ 
cha᷄ŋndo̍. O̍ ko̍ŋ kɔ̍ɔ̍lī, mi̍ bɛ̄ndāā ndūa̍a̍ ā kāndū sūɛ̍i̍ nāa̍ ndu̍ chu̍a̍. 

16Mɛ̄ɛ̍ dīōmndo̍ fūūlu̍u̍ o̍ chīɛ̄ī māsā bɛ̍ndōo̍ māā Chōo̍sɛ̍ bɛ̄ndāā ndūa̍a̍ hīŋ, māsā 
bɛ̍ndōo̍ ni̍ a̍ lāŋgba̍ā ndūāā ka᷅lla̍ ma̍ nāŋ kɔ̄l. 

17Mi̍ māsāa̍ lō o̍ ko̍ŋ mbo̍ dīmūl Chōo̍sɛ̍ āā, “Di̍mu̍l ni̍ko̍ bɛ̍ndāā nūmnda̍ ā dōvi̍ 
wo̍lɔ̄ɔ̄lā ndāla̍ŋ sōfɛ̍li̍a̍a̍ ndāa̍ o̍ lākɔ̄ɔ̄, mā mīīŋgu̍ Ke̍nāŋ. 

18Tē ā kūɛ̄ pɛ̍, ā kɔ̍ di̍mūl fi̍nyā nyā a̍ yu̍ŋgu̍la̍ nyāla̍ŋ mā hīŋ na̍ŋ. I̍ cho̍ nda̍ fo̍ndāŋ 
kɛ̄ndɛ̄ kɛ̍ndɔ̄ɔ̍ kē I̍chi̍pī na̍ŋ, mā cha᷄l lo̍ŋ. Ā hu᷄ŋ mā hu᷄ŋ di̍ō lɛ̄ŋnde̍ŋ nde᷅ŋ tɔ̄nɔ̄. 

19Di̍mu̍l nda̍ ā kɔ̍ a̍ nyɛ̄m nāā ŋ̍ nya̍a̍na᷄ŋndo̍ŋ I̍chi̍pī na̍ŋ, mā kɔ̍ hu᷅ŋ a̍ chūāūwāā 
ndāa̍, a̍ lāāndāā ndāa̍, fi̍nyā nyā. 

20Ā bu̍u̍la᷄ŋ le̍ nyɛ̄m nda᷄ŋ nda̍ chō mɛ̄ī kɔ̄ɔ̄lī wo̍ŋ te̍, kāni̍ fu̍u̍le̍, nyɛ̄m kɛ̄ndɛ̄ 
kɛ̍ndɔ᷄ŋ I̍chi̍pī na̍ŋ ŋ̄ chō le̍ nda̍.” 

21Mi̍ pūa̍a̍ Che̍kɔ̍pū wa̍ ā tōsā mɛ̄ɛ̍ nda̍ dīmu̍l nda̍ yɛ̍. Mi̍ Chōo̍sɛ̍ kē nda̍ nyɛ̄lā 
nyāāna᷄ŋnda̍ŋ mɛ̄ɛ̍ māsā bɛ̍ndōo̍ dīmi̍ yɛ̍. Mbo̍ mūli᷄ŋ mbo̍ kē nda̍ nyɛ̄ dīa̍a̍ le̍ kēī 
dīo̍o̍ nɛ̄ī tɛ̍ɛ̄ŋ. 

22Nda̍ pi̍lɛ̍ŋ pi̍lɛ̍ŋ nda̍ fa̍ū, mbo̍ kē nda̍ nyɛ̄ chūɛ̄ɛ̄na᷄ŋndo̍, wānā o̍ wānā dōmāa̍ a̍ 
lɛ̄mbɔ̄ɔ̍. Mbo̍ kē Bɛ̍ŋnja̍mīŋ ka̍ni̍ŋ hu̍mbo᷄ŋ kɛ̄mɔ̄ɔ̍ lē yāa̍ (300), a̍ nyɛ̄ 
chūɛ̄ɛ̄na᷄ŋndo̍ ku̍ndāla̍ŋ sālā ŋūɛ̍ɛ̍nu̍. 

23Mbo̍ bīī sōfɛ̍li̍a̍a̍ tɔ̍, mbo̍ hɛ̄lī nyɛ̄m kɛ̄ndɛ̄ kɛ̍ndɔ᷄ŋ I̍chi̍pī, mbo̍ dōvī nda̍ o̍ lākɔ̄ɔ̄, 
le̍ fi̍nyā ndɔ̄. Mbo̍ bīī vɛ̄lɛ̄ sōfɛ̍li̍a̍a̍ la̍a̍ndūa̍a̍ tɔ̍, mbo̍ dōvī ka̍ŋ nyɛ̍ dīa̍a̍ o̍ lākɔ̄ɔ̄, 
sūa̍a̍ŋ ni̍, a̍ bēe̍dīi̍la̍ŋ, a̍ nyɛ̄m dīāŋ chēle̍ŋ do̍ŋ, mbo̍ yɔ̄ŋ le̍ hūnɔ̄ɔ̍ fi̍nyā ndɔ̄ɔ̍. 

24O̍ ko̍ŋ kɔ̍ɔ̍lī, mbo̍ chōŋgu᷄ŋ bɛ̍ndāā ndūa̍a̍. Mɛ̄ɛ̍ nda̍ wa̍ nɛ̄īyo̍ bīyɔ̄ɔ̍, mbo̍ sīlā nda̍ 
āā, “Lā ke̍ī sɛ̄ɛ̄ŋgi̍āŋ te̍ pa̍.” 

25Ma̍ māl I̍chi̍pī, ma̍ hēēlū Ke̍nāŋ, nāa̍ Che̍kɔ̍pū fi̍nyā ndā chu̍a̍. 

26Mɛ̄ɛ̍ nda̍ fūūlu̍u̍, mā dōōnu᷄ŋ fi̍nyā nda̍ ko̍na̍. Ma̍ dīmūl ndu̍ a̍a̍, “Chōo̍sɛ̍ vi̍ le̍, ō 
chō yōōmū. Ndu̍ cho̍ lɛ̄ŋndē I̍chi̍pīle̍ŋ kpo̍u̍ chi᷅la̍ŋ ni̍.” Mɛ̄ɛ̍ Che̍kɔ̍pū tu̍e̍ī nyɛ̄ nda̍ 
dīmi̍ wo̍, mbo̍ yɔ̄nu᷄ŋ ba̍lākā. Ō lāāla̍ŋ a̍ nyɛ̄ nda̍ dīmi̍ wo̍ le̍. 

27Kɛ̍ mɛ̄ɛ̍ nda̍ do̍o̍ŋ ndu̍ ko̍na̍ a̍ chōŋgɔ᷄ŋ Chōo̍sɛ̍ chōŋgu̍ŋ ndo̍, ndu̍yɛ̍ mbo̍ chā 
nyɛ̄m nyāāna᷄ŋ Chōo̍sɛ̍ yɔ᷄ŋ le̍ kɔ̄la̍ŋ a̍ ndu̍ wo̍ŋ, mbo̍ hūŋ o̍ ndu̍ pi̍la̍ ni̍ŋ. 

28O̍ ko̍ŋ kɔ̍ɔ̍lī, mbo̍ dīmī āā, “I̍ la̍a̍la̍ŋ ni᷅ŋ. Le̍kɛ̍ndɛ̍ī, Chōo̍sɛ̍ po̍ nī cho̍ yōōmū. I̍ cho̍ 
lākɔ̄, mī I̍ che᷅ ndu̍ pɛ̍ɛ̍ŋ lɔ̍ɔ̍pa̍ ya̍ I̍ wu᷅.” 

Chɛ̄nɛ̍se̍ē 46 

Che̍kɔp̍ū ku̍ɛ ̄Ic̍hip̍ī nda̍ yu̍ŋgu̍ ndɔɔ̄ ̍
1O̍ ko̍ŋ kɔ̍ɔ̍lī, mi̍ Che̍kɔ̍pū do̍vī wōlɔ̄ɔ̄ o̍ wōlɔ̄ɔ̄ o̍ nɔ̍ ma̍ kūā Bīɛ̄ɛ̄si̍ɛ̍bā. Mɛ̄ɛ̍ nda̍ 
fūūlu̍u̍ Bīāsi̍ɛ̍bā, mbo̍ sōlī sa̍lāla̍ŋ o̍ Mɛ̄lɛ̄ka̍ lo̍, ō Āa̍se̍ fi̍nyā ndɔ̄ ndu̍ o̍o̍ pi̍ɛ̍ī yo̍. 

2Īchɔ̄l kōŋ, mi̍ Mɛ̄lɛ̄ka̍ sūāā nāa̍ Che̍kɔ̍pū chu̍a̍ o̍ yi̍lāŋndo̍ ni᷄ŋ. Mi̍ Mɛ̄lɛ̄ka̍ vēēlū 
ndu̍ āā, “Che̍kɔ̍pū, Che̍kɔ̍pū.” Mi̍ Che̍kɔ̍pū chɛ᷅l āā, “Ēe̍.” 

3Mi̍ Mɛ̄lɛ̄ka̍ dīmūl ndu̍ āā, “Ya̍ cho̍ Mɛ̄lɛ̄ka̍ ni̍, Mɛ̄lɛ̄ka̍ fi̍nyā nūm ndu̍ o̍o̍ pi̍ɛ̍ī yo̍. 
Yɔ᷅ŋ īsīōōŋ le̍ kɔ̄la̍ŋ I̍chi̍pī le̍. I̍ cho̍ tōsā mī chūāūwāā nūm a̍ ma̍māa̍ ā sīmnu᷄ŋ 
ka̍a̍le̍ bɛ̍ndū. 

4I̍ cho̍ lākɔ̄ a̍ nūm I̍chi̍pī, ndu̍yɛ̍, I̍ cho̍ vɛ̄lɛ̄ mīīŋgū a̍ chūāūwāā nūmnda̍ na̍nū. 
Ndu̍yɛ̍ Chōo̍sɛ̍ cho̍ nu̍m kūmbɔ̄ɔ̄ ni̍.” 

5O̍ ko̍ŋ kɔ̍ɔ̍lī, mi̍ Che̍kɔ̍pū ma᷅l Bīɛ̄ɛ̄si̍ɛ̍bā. Mi̍ pūa̍a̍ ndūa̍a̍ wōū ndu̍ o̍ nyɛ̄lā 
nyāāna᷄ŋnda̍ māsā bɛ̍ndōo̍ I̍chi̍pī yɔ̍ŋ le̍ kɔ̄la̍ŋ a̍ ndu̍ la̍ŋ ni᷄ŋ. Ma̍ wōū chūāūwāā 
ndāā pɔ̍mbūa̍a̍ lēni᷄ŋ, a̍ lāāndāā ndāa̍. 

6Ma̍ chūā chɔ̄lūāā ndāa̍ a̍ nyɛ̄m nda᷄ŋ nda̍ sɔ̄la̍ o̍ lɛ̄ŋndē Ke̍nāŋnde̍ŋ ni᷄ŋ ndo̍ŋ, ma̍ 
kūā lɛ̄ŋndē I̍chi̍pīle̍ŋ. Mi̍ Che̍kɔ̍pū ku̍ā a̍ yu̍ŋgu̍ ndɔ̄ɔ̍ kpo̍u̍ I̍chi̍pī. 

7Pūa̍a̍ ndūa̍a̍ ni̍, a̍ chūāūwāā ndūāā la̍a̍ndūa̍a̍, a̍ chūāūwāā ndūāā ma̍māa̍ kpo̍u̍. 
Nda̍ kpo̍u̍ mbo̍ kūā a̍ nda̍ I̍chi̍pī. 

8Pūa̍a̍ Che̍kɔ̍pū wa̍ a̍ chūāā ndūāā ma̍māa̍ a̍ ku̍ɛ̄ I̍chi̍pī wa̍ cho̍ ha̍ā ni̍. Po̍ ndɔ̍ tāso̍o̍ 
Lūbɛ᷅ŋ, 

9a̍ pūa̍a̍ ndūa̍a̍ Ha̍nɔ̍chī, a̍ Pa̍lū, a̍ Hɛ̍si̍lɔ̄ŋ, a̍ Ka̍a̍mī. 

10Si̍mīɔ̄ŋ a̍ pūa̍a̍ ndūa̍a̍. Chɛ̄mu̍ɛ̄l, a̍ Cha̍mīŋ, a̍ Ōha̍dī, a̍ Cha̍chīŋ, a̍ So̍hāā, a̍ Si̍a̍yūl, 
ō Si̍mīɔ̄ŋ ve̍lū nda̍ chūā Ke̍na̍na̍i̍tīi̍nɔ̍ɔ̍ wo̍. 

11Li̍va̍ī a̍ pūa̍a̍ ndūa̍a̍. Kāāsi̍ɔ̄ŋ, a̍ Ko̍ha̍tī, a̍ Mɛ̄lu̍a̍lūī. 

12Chu̍dā a̍ pūa̍a̍ ndūa̍a̍. Si̍ɛ̍lā, a̍ Pɛ̍lu̍ɛ̍sī, a̍ Sɛ̍lūā. (Chu̍dā ndu̍ o̍o̍ nɔ̍ pūa̍a̍ ŋi̍ɔ̍ɔ̍ŋāā 
chēle̍ŋ, Ɛ̍ɛ̄ nda̍ O̍nāŋ, kɛ̍ nda̍ nda̍ ma̍ wū Ke̍nāŋ.) Pɛ̍lu̍ɛ̍sī ndu̍ pūa̍a̍ ndūa̍a̍ cho̍ 
Hɛ̍si̍lɔ̄ŋ ni̍ a̍ Ha̍mūl. 

13I̍sa̍a̍kā a̍ pūa̍a̍ ndūa̍a̍. To̍lā, a̍ Pu̍wāā, a̍ Chāsi̍u̍bī, a̍ Si̍mi̍lɔ̄ŋ. 

14Sɛ̍bu̍lɔ̄ŋ a̍ pūa̍a̍ ndūa̍a̍. Sɛ̍lu̍ɛ̍dī, a̍ Ɛ̍lɔ̄ŋ, a̍ Cha̍a̍līī. 

15Pūa̍a̍ Li̍yā nda̍ Che̍kɔ̍pū a̍ ve̍lū o̍ būŋgɛ̄ī Mɛ̄sōpōte̍e̍mīāāve̍ ni᷄ŋ nda̍ cho̍ ka̍ŋ ni̍. 
O̍ nda̍ kɔ̍ɔ̍lī, ma̍ vīālū wānā la̍nɔ̍ɔ̍ dīōla̍ŋ āā, Da̍i̍nā. Mɛ̄ɛ̍ fa̍ū fa̍ū chūāūwāā nda̍ 
vēlū nda̍ Li̍yā wa̍ a̍ chūāūwāā māmāa̍ kpo̍u̍ ā chō ŋ̄wāŋ be̍le̍-ya̍a̍ a̍ wānāā yāa̍. 

16Ka̍a̍dī a̍ chūāūwāā ndūa̍a̍, Sɛ̍fɔ̄ŋ, a̍ Hāki̍kī, a̍ Si̍u̍nī, a̍ Ɛ̍si̍bɔ̄ŋ, a̍ E̍lūī, a̍ A̍lɔ̍dī, a̍ 
A̍lu̍ɛ̍lī. 

17A̍sīɛ̄ɛ̄ a̍ pūa̍a̍ ndūa̍a̍. I̍mi̍nā, a̍ I̍si̍vāā, a̍ I̍si̍vīī, a̍ Bɛ̄lu̍i̍yā, a̍ Se̍lūā ye̍mā nda̍. 
Bɛ̄lu̍a̍yā ndu̍ pūa̍a̍ ndūa̍a̍ wa̍ Hɛ̍bā nda̍ Ma̍li̍kīɛ̄l ni̍. 

18Ŋ̄wāŋ tɔ̍ a̍ wānāā ŋɔ᷄mpu᷅mnda̍ ha̍ā Che̍kɔ̍pū ve̍lū nda̍ Si̍li̍pāā ni̍, chūāāmbɔ̄ chɛ̄ 
Le̍bāŋ ndu̍ o̍o̍ ke̍ Li̍yā chu̍a̍ ndɔ̄ wo̍. 

19Mi̍ Che̍kɔ̍pū vi̍a̍lū pūa̍a̍ ā ŋīɔ̍ɔ̍ŋ nda̍ Lu̍e̍chɛ̄l la̍a̍ ndɔ̄. Chōo̍sɛ̍ nda̍ Bɛ̍ŋnja̍mīŋ. 

20Mi̍ Chōo̍sɛ̍ vi̍a̍lū pūa̍a̍ ā ŋīɔ̍ɔ̍ŋ I̍chi̍pī nda̍ A̍si̍na̍tī, chu̍a̍ Pɔ̄tīfɛ̍lūā wo̍, ō wa̍ wānā 
so̍līāā lāsa̍lāa̍ Hɛ̍līo̍o̍po̍līī chi̍e̍e̍ wo̍. Dīōlā pūa̍a̍ ka̍ŋ la̍ cho̍ la᷅ŋ ni̍, Mānāa̍sē nda̍ 
E̍fi̍lūēm. 



102 

 

 
Kisi Bible Quick 

© 2013 Bible Society in Liberia. 
 

 
 

 

21Bɛ̍ŋnja̍mīŋ ndu̍ pūa̍a̍ ndūa̍a̍ cho̍ ha̍ā ni̍. Bɛ̍lā, a̍ Bɛ̍chā, a̍ A̍si̍bɛ̄ɛ̄l, a̍ Kɛ̍lūā, a̍ 
Na̍a̍māŋ, a̍ Ɛ̍hī, a̍ Lɔ̍sī, Mu̍pīm, a̍ Hu̍pīm, a̍ A̍a̍dī. 

22Ŋ̄wāŋ tɔ̍ a̍ wānāā hīɔ̍ɔ̍lu̍a̍a̍ ha̍ā fu̍la̍ o̍ pūlāle̍ Che̍kɔ̍pūle̍ŋ chōo̍ nda̍ Lu̍e̍chɛ̄l ni̍. 

23Da᷅ŋ, nda̍ po᷄ ndɔ̄ɔ̍ Hu̍sīm. 

24Nāfi̍ta̍lī a̍ pūa̍a̍ ndūa̍a̍. Cha̍a̍sīī, a̍ Ku̍nī, a̍ Chɛ̍sā, a̍ Si̍i̍lɛ̄m. 

25Wānāā ŋɔ᷄mmɛ̍ūwāā kāŋ nda̍ fu̍la̍ o̍ pūlāle̍ Che̍kɔ̍pūle̍ŋ chōo̍ nda̍ Bi̍li̍hāā ni̍, 
chūāāmbɔ̄ chɛ̄ Le̍bāŋ ndu̍ o̍o̍ ke̍ Lu̍e̍chɛ̄l chu̍a̍ ndɔ̄ wo̍. 

26Mɛ̄ɛ̍ fa̍ū fa̍ū, wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ ma̍ hūŋ I̍chi̍pī wa̍, ā wa̍ ŋ̄wāŋ 
be̍le̍-ŋɔ̍mpu᷅m a̍ wānāā ŋɔ᷄mpu᷅m. Lāāndāā pūa̍a̍ ndūa̍a̍ cho̍ le̍ cho̍o̍ le̍. 

27Tē pūa̍a̍ ŋi̍ɔ̍ɔ̍ŋāā Chōo̍sɛ̍ ve̍lū I̍chi̍pī wa̍ ā de᷄l lēchōo̍ pɛ̍, mɛ̄ɛ̍ yu̍ŋgu̍ Che̍kɔ̍pūwo̍ 
a̍ wa̍ I̍chi̍pī o̍ hūnɔ̄ɔ̄ ndāa̍ wo̍, ā wa̍ be̍le̍-ŋɔ̍mmɛ̍ū. Che̍kɔ̍pū fu̍u̍lu̍u̍ I̍chi̍pī 

28O̍ ko̍ŋ kɔ̍ɔ̍lī, mi̍ Che̍kɔ̍pū vi̍ām Chu̍dā lāchī le̍ mī Chōo̍sɛ̍ ndu̍ o̍o̍ hi᷅ŋ nda̍ lāchī o̍ 
būŋgɛ̄ī Ku̍u̍sīɛ̄ŋnde̍ ni᷄ŋ. Mɛ̄ɛ̍ nda̍ fūūlu̍u̍ o̍ būŋgɛ̄ī Ku̍u̍sīɛ̄ŋnde̍ ni᷄ŋ, 

29mi̍ Chōo̍sɛ̍ bɛ̍ɛ̍ndīāā nyɛ̄ ndɔ̄ nya̍a̍na᷄ŋndo̍, mbo̍ kūā fi̍nyā ndɔ̍ bɔ̄ŋā o̍ būŋgɛ̄ī 
Ku̍u̍sīɛ̄ŋnde̍ ni᷄ŋ. Mɛ̄ɛ̍ Chōo̍sɛ̍ chē fi̍nyā ndɔ̍, mbo̍ kūā, mbo̍ kɔ̍ kɔ̍ma᷄ŋ ndu̍. Le̍ te̍le̍ŋ 
vi̍lɛ̄ī Chōo̍sɛ̍ wa̍ cha᷄ŋndo̍, ō kɔ̄ma᷄ŋ fi̍nyā ndɔ̍ le̍nde̍. 

30O̍ ko̍ŋ kɔ̍ɔ̍lī, mi̍ Che̍kɔ̍pū di̍mūl Chōo̍sɛ̍ po̍ ndɔ̄ āā, “Mɛ̄ɛ̍ ya̍ I̍ che᷅ ni᷅ŋ nu̍m nu̍a̍ā, 
mi̍ si̍nā māā ā chō yōōmū yɛ̍, I̍ cho̍ ni᷅ŋ ō bɛ̄ɛ̄ndīa̍ŋ le̍ mī vi᷅.” 

31Mi̍ Chōo̍sɛ̍ lo᷅ o̍ ko̍ŋ mbo̍ dīmūl bɛ̄ndāā ndūa̍a̍ a̍ yu̍ŋgu̍ fi̍nyā ndɔ̄ hi᷅ŋ ndo̍ kpo̍u̍ 
āā, “I̍ ku̍ā wɔ̍ mī kɔ̍ do̍o̍ŋ māsā bɛ̍ndōo̍ ko̍na̍ māā bɛ̄ndāā nīa̍a̍ a̍ yu̍ŋgu̍ fi̍nyā nūu̍ 
fa̍ū, a̍ wa̍ lɛ̄ŋndē Ke̍nāŋnde̍ŋ nda̍ ā hīŋ ya̍ o̍ bɛ̄ŋgu̍ chōo̍. 

32I̍ cho̍ lākɔ̄ ndu̍ dīmūl māā wa̍li̍ ma̍ndāā lāchɔ̄lōo̍ nya̍ tōsā ni̍. Wānāā māndāā 
lāsāa̍ nya̍ chō ni̍. I̍ cho̍ ndu̍ dīmūl māā lā hīŋ a̍ sāa̍ nyāa̍, a̍ nāūwāā nyāa̍, a̍ nyɛ̄ o̍ 
nyɛ̄ nya̍ nɔ̄. 

33Le̍la̍ŋ, tē māsā bɛ̍ndōo̍ ō vēēlu̍ nya̍ pɛ̍ mbō nyūna̍ nya̍ le̍ wa̍li̍ nya̍ tōsā wo̍, 

34lā dīmu̍l ndu̍ āā, ‘Chɔ̄lūa̍a̍ na̍a̍ ŋ̄ māndā kāni̍ bɛ̍ɛ̍ ni̍.’ Māā ‘Fi̍nyāā nāā ma̍māa̍ 
bɛ̍ɛ̍ chɔ̄lūa̍a̍ nda̍ a̍a̍ ma̍ndā ni̍.’ Tē lā dīmi̍ le̍nde̍ pɛ̍, ko̍ŋ to̍sā mbō ke̍ nya̍ būŋgɛ̄ī 
Ku̍u̍sīɛ̄ŋnde̍, mī lā cha᷄l lo̍ŋ. Kāni̍ fu̍u̍le̍, I̍chi̍pīa̍a̍ ā chɛ᷅l ā wa̍ nāa̍ pi᷅lɛ̍ nda̍ wānāa̍ 
ma̍ndā sa̍a̍ wa̍ le̍.” 

Chɛ̄nɛ̍se̍ē 47 

1Mi̍ Chōo̍sɛ̍ cha᷄ŋ mbo̍ kūā nāa̍ māsā bɛ̍ndōo̍ I̍chi̍pī chu̍a̍. Mbo̍ kɔ̍ di̍mūl ndu̍ āā, 
“Fi̍nyā nūu̍ nda̍ bɛ̄ndāā nīa̍a̍ ā chɛ᷄ŋ lɛ᷅ŋndē Ke̍nāŋnde̍ŋ, ma̍ hūŋ. Ā hīŋ a̍ sāa̍ ndāa̍, 
a̍ nāūwāā ndāa̍, a̍ nyɛ̄ o̍ nyɛ̄ ndā. Ā chō ni᷅ŋ o̍ būŋgɛ̄ī Ku̍u̍sīɛ̄ŋnde̍ ni᷄ŋ”. 

2Kɔ̄lā o̍ wa̍ la̍ŋ, mbo̍ chūā wānāā ŋūɛ̍ɛ̍nu̍ bɛ̍ndāā ndūa̍a̍ tɛ̄ɛ̄ŋ, mbo̍ chɔ̄m nda̍ o̍ 
māsā bɛ̍ndōo̍ lo̍. 

3Mi̍ māsā bɛ̍ndōo̍ nyūnā nda̍ āā, “Wa̍li̍ māā vɛ̄ɛ̄ nya̍ tōsā yɛ̍?” Ma̍ dīmūl ndu̍ āā, 
“Sāa̍ na̍a̍ ŋ̄ māndā ni̍, Fāllo̍. Fi̍nyāā nāā ma̍māa̍ bɛ̍ɛ̍, wa̍li̍ ko̍ŋ nda̍ a̍a̍ to̍sā ni̍.” 

4Ma̍ dīmūl māsā bɛ̍ndōo̍ āā, “Le̍ cha᷄lle̍ na̍ŋ na̍a̍ ŋ̄ hīŋ ni̍. Yīa̍a̍ŋ mā chō o̍ lɛ̄ŋndē 
nāāle̍ŋ ni᷄ŋ ha̍a̍a̍ bīl dīa̍a̍ le̍ chɔ̄lūāā nāa̍ bɛ̍ɛ̍ ō sɔ̍lāŋ te̍. Le̍la̍ŋ yāndi̍i̍, ke̍ na̍a̍ fo̍ndāa̍ 
o̍ būŋgɛ̄ī Ku̍u̍sīɛ̄ŋnde̍ ni᷄ŋ mī ŋ̄ cha᷄l lo̍ŋ.” 

5Mi̍ māsā bɛ̍ndōo̍ dīmūl Chōo̍sɛ̍ āā, “Mɛ̄ɛ̍ fi̍nyā nūm a̍ bɛ̍ndāā nūmnda̍ ā hīŋ nu̍m 
o̍ bɛ̄ŋgu̍ cho̍o̍ yɛ̍, 

6lɛ̄ŋndē I̍chi̍pīle̍ŋ lē chō le̍ nda̍. Ke̍ nda̍ Ku̍u̍sīɛ̄ŋ, mā cha᷄l lo̍ŋ. Fo̍ndāŋ kɛ̄ndɛ̄ 
kɛ̍ndɔ̄ɔ̍ cho̍ ko̍ŋ ni̍. Ndu̍yɛ̍, tē ŋ̄wāŋ ā wa̍ nda̍ tɛ̄ɛ̄ŋ pɛ̍ a̍ si̍nā nyɛ̍ kɛ̄ndɛ̍ī a̍ chɔ̄lūa̍a̍ 
māndāa̍ o̍kɔ̄ɔ̄ wa̍, a̍ di̍mu̍l nda̍ ā mānda̍l la̍ sāa̍ nīa̍a̍ a̍ nāūvāā nīa̍a̍.” 

7O̍ ko̍ŋ kɔ̍ɔ̍lī, mi̍ Chōo̍sɛ̍ hu᷅ŋ a̍ fi̍nyā ndɔ̍ le̍ mbō chɔ᷄m māsā bɛ̍ndōo̍ ndu̍. O̍ ko̍ŋ, 
mi̍ Che̍kɔ̍pū du̍a̍ū māsā bɛ̍ndōo̍ ho̍ō sa̍lā. 

8Mi̍ māsāa̍ nyūnā Che̍kɔ̍pū āā, “Vɛ̄ɛ̍nɛ̍ wɔ̄sīlā nūmnda̍ŋ lā chō yɛ̄ ni᷅ŋ?” 

9Mi̍ Che̍kɔ̍pū di̍mī āā, “Fi̍nyāā nīa̍a̍ hi̍o̍ū vīōūwɔ̄ɔ̄ a̍ ya̍. Ya̍ yā I̍ cho̍ wɔ̄sīla̍ŋ kɛ̄mɛ̄ a̍ 
be̍le̍-ya̍a̍ (130) ko̍ni̍. Ndu̍yɛ̍ o̍ wɔ̄sīlā bīŋgīlā kālāla̍ŋ ni᷄ŋ bɛ̍ɛ̍, sɔ̄ɔ̍ŋ pa̍la᷄ŋ pi̍la̍ ya̍ 
ke̍e̍ku̍ lēni᷄ŋ ni̍.” 

10O̍ ko̍ŋ kɔ̍ɔ̍lī, mi̍ Che̍kɔ̍pū du̍a̍ū ndu̍ sa̍lā, mbo̍ chōŋgu᷄ŋ ndu̍, mbo̍ mīīŋgū. 

11Mi̍ Chōo̍sɛ̍ to̍sā mɛ̄ɛ̍ māsā bɛ̍ndōo̍ dīmu̍l ndu̍ yɛ̍. Mbo̍ tōsā mi̍ fi̍nyā ndɔ̄ a̍ 
bɛ̄ndāā ndūa̍a̍ ā sɔ̄lā nāa̍ cha̍lāa̍ I̍chi̍pī. Mbo̍ kē nda̍ fo̍ndāŋ kɛ̄ndɛ̄ kɛ̍ndɔ̄ɔ̍ Lu̍a̍mi̍sīī 
chi̍e̍e̍ i̍kɛ̍i̍. 

12O̍ ko̍ŋ kɔ̍ɔ̍lī, mi̍ Chōo̍sɛ̍ mūli᷄ŋ, fi̍nyā ndɔ̄ ni̍, bɛ̄ndāā ndūa̍a̍ ni̍, a̍ wānā o̍ wāna̍ cho̍ 
o̍ yu̍ŋgu̍ fi̍nyā ndɔ̄ɔ̍ chōo̍, a̍ chūāūwāā ndāā pɔ̍mbūa̍a̍ fa̍ū, mbo̍ yɔ̄ŋgū nda̍ nyɛ̄ 
dīa̍a̍ tūu̍le̍ ndāle̍ŋ, mɛ̄ɛ̍ nda̍ chō fa̍ū. 

Te̍le̍ŋ yīmā bɛn̄dūa̍ŋ 
13Mi̍ ī yɔ̄nu᷄ŋ mi̍ nyɛ̄ dīa̍a̍ chūū I̍chi̍pī pa̍ku̍ pa̍ku̍ a̍ Ke̍nāŋ. Mi̍ wāŋnda̍ yɔ̄nu᷄ŋ ni᷅ŋ 
ya̍fo̍lo̍ ya̍fo̍lo̍ a̍ yīa̍a̍ŋ. 

14Nyɛ̄ sɔ̄lāā o̍ nyɛ̄ sɔ̄lāa̍ wa̍ lɛ̄ŋndē I̍chi̍pīle̍ŋ a̍ Ke̍nāŋ, mi̍ Chōo̍sɛ̍ chīī ndu̍ nānɔ̄ɔ̄ 
tu᷅ a̍ nyɛ̄ dīa̍a̍. Mbo̍ chūūŋgīāā nyɛ̄ sɔ̄lāā kōŋ kpo̍u̍, mbo̍ chūū māsā bɛ̍ndōo̍ o̍ chīɛ̄ī 
ndɔ̍ lēmāsāa̍. 

15Mɛ̄ɛ̍ nyɛ̄ sɔ̄lāa̍ chūū wāŋnda̍ o̍ lābā I̍chi̍pī a̍ Ke̍nāŋ, mi̍ wāŋnda̍ I̍chi̍pī kpo̍u̍ a̍ 
hu᷅ŋ nāa̍ Chōo̍sɛ̍ chūā. Ma̍ dīmūl ndu̍ āā, “Chōo̍sɛ̍, lo᷅ na̍a̍ nūā mī ŋ̄ vī a̍ yīa̍a̍ŋ te̍. Ke̍ 
na̍a̍ nyɛ̄ dīa̍a̍. Nyɛ̄ sɔ̄lāa̍ chūū ni᷅ŋ na̍a̍ o̍ lābā pa̍ku̍.” 

16Mi̍ Chōo̍sɛ̍ di̍mūl nda̍ āā, “Mɛ̄ɛ̍ nyɛ̄ sɔ̄lāa̍ chūū nya̍ o̍ lābā yɛ̍, mɛ̄ɛ̍ lā hu᷄ŋ a̍ 
chɔ̄lūāā nyāa̍, mī ke̍ nya̍ yɛ̄ dīa̍a̍ sɔ̍ŋgɔ̍ ko̍ŋ.” 

17O̍ ko̍ŋ kɔ̍ɔ̍lī, mi̍ wāŋnda̍ hūŋ a̍ chɔ̄lūāā ndāa̍, su̍a̍a̍ ni̍, a̍ sāa̍, a̍ chūīŋnda̍, a̍ nāūwa̍, 
a̍ sōfɛ̍li̍a̍a̍, nāa̍ Chōo̍sɛ̍ chu̍a̍. Mbo̍ lō nda̍ nyɛ̄ dīa̍a̍ kīo̍o̍ wɔ̄sī kōŋ ma̍ chīī chɔ̄lūa̍a̍ 
pīsī kpo̍u̍. 

18Mɛ̄ɛ̍ wɔ̄sī kōŋ chūū, ma̍ hūŋ nāa̍ ndu̍ chu̍a̍ wɔ̄sīo̍o̍ pīlɔ̍ɔ̄. Ma̍ dīmūl ndu̍ āā, “Fāllo̍, 
ŋ̄ cho̍ nu̍m sūɛ̍i̍ he̍ī vīŋ te̍. Nyɛ̄ sɔ̄lāa̍ chūū na̍a̍ o̍ lābā a̍ nyɛ̄ dīa̍a̍ pīōndɔ̄ɔ̍. Chɔ̄lūāā 
nāa̍ bɛ̍ɛ̍ kpo̍u̍, ā chō ni᷅ŋ le̍ nūm. Nyɛ̄ o̍ nyɛ̄ bɛ̍ɛ̍ ŋ̄ nɔ̍ lɛ̍ le̍. Na̍a̍ ko̍ni̍ ŋ̄ chīī chɔ᷅ nu̍a̍ā 
ni̍. 

19Le̍la̍ŋ ma᷅l na̍a̍ mī ŋ̄ vī le̍. To̍sa̍ i̍sɔ̍ɔ̍ o̍ sūɛ̍i̍ he̍ī ni᷄ŋ. Na̍a̍ pi̍la̍ ni̍, chīɔ̄ɔ̄ŋ nāa̍ŋ ni̍, 
pi̍o̍ndu̍ na̍a̍ kpo̍u̍ a̍ nyɛ̄ dīa̍a̍. Ŋ̄ chɛ᷄l mī ŋ̄ wa̍ chīa̍a̍ le̍ māsā bɛ̍ndōo̍. Lɛ̄ŋndē nāāle̍ŋ 
bɛ̍ɛ̍, mī lē wa̍ nyɛ̄ ndɔ̄. Ke̍ na̍a̍ nyɛ̄ dīa̍a̍ a̍ yɛ̄i̍ye̍, mī ŋ̄ tōsa̍ chīɔ̍ɔ̍ŋ. Lo᷅ tōfā mī chīɔ̄ɔ̄ŋ 
nāa̍ŋ sīmnu᷄ŋ yo̍ndō fo̍ndō le̍.” 

20O̍ ko̍ŋ kɔ̍ɔ̍lī, mi̍ Chōo̍sɛ̍ chīī māsā bɛ̍ndōo̍ lɛ̄ŋndē I̍chi̍pīle̍ŋ pīndūl kpo̍u̍. Mɛ̄ɛ̍ 
yīa̍a̍ŋ mā pāla̍ te̍i̍, i̍ wānā o̍ wānā chi̍ī lɛ̄ŋīī ndɛ̄i̍ pīīsūū māsā bɛ̍ndōo̍ o̍ bā. Mi̍ 
lɛ̄ŋndē I̍chi̍pi̍le̍ŋ fa̍ū lē wā ni̍ko̍ nyɛ̍ ndɔ̄. 

21Wāŋnda̍ lɛ̄ŋndē I̍chi̍pīle̍ŋ fa̍ū, a̍ sɔ̍ŋgi̍la̍ ndɔ̄ ku̍lu̍pɛ̄, mi̍ Chōo̍sɛ̍ si̍i̍ŋgūū nda̍ 
chīa̍a̍ le̍ māsā bɛ̍ndōo̍. 

22Mɛ̄ɛ̍ wānāā sōlīāā lāsa̍lāa̍ ō pīndu̍ lɛ̍ŋīī ndɛ̄i̍ le̍. Kāni̍ nda̍, māsā bɛ̍ndōo̍ wa̍ nda̍ 
pāāwāa̍ le̍ wa̍li̍ nda̍ wa̍ wo̍. Le̍ he̍ī nda̍ a̍a̍ nɔ̍ nyɛ̄ sɔ̄lāa̍ le̍ nyɛ̄ dīa̍a̍ pīōndɔ̄ɔ̍. 

23Mi̍ Chōo̍sɛ̍ lō o̍ ko̍ŋ mbo̍ dīmūl wāŋnda̍ āā, “Chɔ̍ŋ ni᷅ŋ a̍ hāū, nya̍ ni̍, lɛ̄ŋndē 
nyāle̍ŋ nde᷅ŋ ni̍, I̍ chi̍i̍ nya̍ pīōndɔ̄ɔ̄ le̍ māsā bɛ̍ndōo̍. Le̍la̍ŋ, lā chē yɛ̄i̍yo̍ŋ, mī lā tōsa̍ 
chīɔ̍ɔ̍ŋ. 

24Kɛ̍ tē lā kōū pɛ̍, o̍ bɔ̄lɔ̄la̍ o̍ bɔ̄lɔ̄la̍ ŋūɛ̍ɛ̍nu̍ ni̍ŋ, māsā bɛ̍ndōo̍ nɔ̄ bɔ̄lɔ̄ɔ̍ ō pīlɛ̍. Nya̍ 
pi̍la̍ nɔ̄ lā hīɔ̍ɔ̍lu̍. Ko̍ŋ wa᷅ ni᷅ŋ yɛ̄i̍yo̍ŋ le̍ chīɔ̄ɔ̄ŋ nyāa̍ŋ a̍ nyɛ̄ dīa̍a̍ le̍ nya̍ pi̍la̍ a̍ 
yu̍ŋgu̍la̍ nyāla̍ŋ.” 

25O̍ ko̍ŋ kɔ̍ɔ̍lī, mi̍ wāŋnda̍ mūlī āā, “A̍ pi̍ŋi̍ yōōmūlā nāāla̍ŋ. Ŋ̄ chɛ᷄l mī ŋ̄ wa̍ chīa̍a̍ 
le̍ māsā bɛ̍ndōo̍, tē a̍ hi̍ni̍ kɔ̄l pɛ̍.” 

26Mɛ̄ɛ̍ mi̍ Chōo̍sɛ̍ to̍sā ni̍ko̍ ndi̍ sāwāa̍ le̍ lɛ̄ŋndē I̍chi̍pīle̍ŋ māā wānā o̍ wāna̍ to̍sa̍ 
wa̍li̍ īchīɔ̍ɔ̍ pɛ̍, tē tɔ̄lɔ̄ɔ̄ kōŋ ō wa̍ nyɛ̄ pīɔ̄ūvāā sālā ŋūɛ̍ɛ̍nu̍ pɛ̍, māsā bɛ̍ndōo̍ le̍ 
I̍chi̍pī ndu̍ nɔ̍ kūmbōo̍ ō pīlɛ̍ lēni᷄ŋ. A̍ bōōndi̍i̍ yāu̍wo̍ ho̍ō ō chō pōōnyīa̍ŋndo̍ ve̍ 
bɛ̍ɛ̍, sāwā ko̍ŋ ō chō wɔ̄ lēchōo̍. Mɛ̄ɛ̍ wānāā sōlīāā lāsa̍lāa̍ lɛ̄ŋndē ndāle̍ŋ lē cho̍ le̍ 
māsā bɛ̍ndōo̍ le̍. 

Chōŋgɔŋ᷄ Che̍kɔp̍ū cho̍ŋgu̍ŋ Cho̍o̍sɛ ̍wo̍ 
27Mi̍ I̍sɔ̄lūɛ̍i̍ya̍ ā hīāū lāchī a̍ wāa̍ o̍ būŋgɛ̄ī Ku̍u̍sīɛ̄ŋnde̍ ni᷄ŋ, o̍ lɛ̄ŋndē I̍chi̍pīle̍ŋ ni᷄ŋ. 
Ma̍ bīī ma̍ sɔ̄lā nyɔ̄ɔ̍ŋ, a̍ pīā lābā ki̍ŋ ki̍ŋ. Ma̍ kūīī cha̍po̍o̍li̍. 

28Che̍kɔ̍pū chu̍a̍ wɔ̄sīla̍ŋ tɔ̍ a̍ lā ŋɔ᷄mmɛ̍ū I̍chi̍pī mālāŋ o̍ wu᷅. Mɛ̄ɛ̍ fa̍ū fa̍ū, Che̍kɔ̍pū 
chi̍i̍ wɔ̄sīla̍ŋ kɛ̄mɛ̄ a̍ be̍le̍-hi̍ɔ̍ɔ̍lu̍ a̍ lā ŋɔ᷄mmɛ̍ū (147). 

29Mɛ̄ɛ̍ te̍le̍ŋndo̍ wa̍ ni᷅ŋ kpɛ̍ɛ̍lūŋ le̍ mī Che̍kɔ̍pū vi᷅, mbo̍ dīmūl Chōo̍sɛ̍ āā, “Chōo̍sɛ̍, 
hu̍ŋ mā hu̍ŋ wo̍ū ya̍ āa̍ o̍ lɔ̄lūla̍ŋ tɛ̄ɛ̄ŋ mā chu̍e̍l la̍ ībūŋgā mā me̍na̍ŋ māā tē I̍ vi᷅ 
pɛ̍, a̍ chɔ᷅ ni̍ŋ ya̍ I̍chi̍pī na̍ŋ te̍. 

30I̍ hɛ̍na̍ŋ mī sɔ̍la̍ chɔ̄ɔ̍ o̍ sɛ̄īla̍ fi̍nyāā nīa̍a̍ īkɛ̄i̍. Tē I̍ vi᷅ pɛ̍, kɔ̍ a̍ ya̍ mā chɔ̍ ya̍ nāa̍ 
nda̍ sɔ̄la̍ chɔ̄ɔ̍ wa̍.” Mi̍ Chōo̍sɛ̍ mu̍lī āā, “I̍ cho̍ tōsā mɛ̄ɛ̍ ŋ̄ dīmi̍ yɛ̍.” 

31Mi̍ Che̍kɔ̍pū di̍mī āā, “Chu̍e̍l la̍ ībūŋgā mā me̍na̍ŋ māā ā chō tōsā mɛ̄ɛ̍ ya̍ I̍ di̍mi̍ 
yɛ̍.” Mi̍ Chōo̍sɛ̍ chu̍ā būŋgɛ̄i̍ mbo̍ me̍na᷄ŋ māā ō chō tōsā le̍nde̍. O̍ ko̍ŋ kɔ̍ɔ̍lī, mi̍ 
Che̍kɔ̍pū me᷅l Mɛ̄lɛ̄ka̍ ba̍li̍ka̍ nāa̍ o̍ wa̍ īhīni̍ o̍ ndu̍ lo̍ kpēlē wa̍. 

Chɛ̄nɛ̍se̍ē 48 

Che̍kɔp̍ū dɔu̍̄ E̍fil̍ūēm nda̍ Mānāa̍sē sa̍lā 
1Vīōūwɔ̄ɔ̍ ha̍a̍a̍, pāa̍le̍ pi᷅lɛ̍, ma̍ dīmūl Chōo̍sɛ̍ āā, “Fi̍nyā nūm cho̍ a̍ nāa̍.” Dīmūllo̍ 
ndu̍, mbo̍ chūā pūa̍a̍ ndūāā ŋi̍ɔ̍ɔ̍ŋnda̍, Mānāa̍sē nda̍ E̍fi̍lūēm, mbo̍ kūā. 

2O̍ ko̍ŋ kɔ̍ɔ̍lī, ma̍ dīmūl Che̍kɔ̍pū āā, “Fāllo̍, Chōo̍sɛ̍ po̍ nu̍m hīŋ nu̍m tōfāa̍.” Mɛ̄ɛ̍ 
nda̍ dīmu̍l Che̍kɔ̍pū māā Chōo̍sɛ̍ hīŋ, mbo̍ kīndī kīndi᷄ŋ, mbo̍ cha᷄ŋ mbo̍ chāl o̍ 
kpēlē. 

3Mi̍ Che̍kɔ̍pū lo᷅ o̍ ko̍ŋ mbo̍ dīmūl Chōo̍sɛ̍ āā, “Chōo̍sɛ̍, bōōndi̍i̍ ya̍ I̍ wa̍ īchāli̍ Lu̍u̍sī 
chi̍e̍e̍ o̍ lɛ̄ŋndē Ke̍nāŋnde̍ŋ ni᷄ŋ nde̍, mi̍ Mɛ̄lɛ̄ka̍ Kpu̍lu̍ŋgūma̍ bɛ̄ndōo̍ chɔ̄mnu᷄ŋ 
nāa̍ ya̍ chu̍a̍. Mbo̍ dūāū ya̍ sa̍lā, 

4āā, ‘Che̍kɔ̍pū, I̍ cho̍ nu̍m chūāūwa̍ kē cha̍po̍o̍li̍. Ndu̍yɛ̍, I̍ cho̍ tōsā mī chūāūwāā 
nūmnda̍ ā kūɛ̄ a̍ kūīīyo̍ mā sīmnu᷄ŋ lɛ̍ŋīī fāŋgā? Mi̍ Mɛ̄lɛ̄ka̍ dīmūl la̍ vɛ̄lɛ̄ āā, I̍ cho̍ 
wānāa̍ fu̍lā ni̍ŋ o̍ yu̍ŋgu̍ nu̍mndo̍ chōo̍ wa̍ lɛ̄ŋnde̍ŋ nde᷅ŋ kē mī lē wa̍ nyɛ̄ ndā le̍ 
fɛ̍ɛ̍ŋ a̍ fɛ̍ɛ̍ŋ.’ ” 

5“Le̍la̍ŋ pūa̍a̍ ŋi̍ɔ̍ɔ̍ŋāā ŋ̄ hu᷄ŋ vi̍o̍lū o̍ lɛ̄ŋndē I̍chi̍pīle̍ŋ ni᷄ŋ na̍ŋ nda̍, bōōndi̍i̍ ya̍ i̍i̍ hi̍ŋ 
ndɔ̍ na̍ŋ te̍ ve̍, E̍fi̍lūēm pɛ̍, Mānāa̍sē pɛ̍, ya̍ nɔ̍ ka̍ŋ ni̍. Vīōlɔ̄ɔ̄ ya̍ ve̍lū Lūbɛ᷅ŋ nda̍ 
Si̍mīɔ̄ŋ ndo̍, vīōlɔ̄ɔ̄ kōŋ ya̍ I̍ ve̍lū E̍fi̍lūēm nda̍ Mānāa̍sē ni̍. 

6Chūāūwāā ŋ̄ chō ni᷅ŋ vīōlɔ̄ɔ̄ ka̍ŋ kɔ̍ɔ̍lī wa̍, mɛ̄ɛ̍ nu᷄m nɔ̍ ka̍ŋ ni̍. Ndu̍yɛ̍, lɛ̄ŋndē 
E̍fi̍lūēm cho̍ sɔ̄lā le̍ŋ a̍ lē Mānāa̍sē cho̍ sɔ̄lā le̍ŋ, lēni᷄ŋ ā ŋ̄ chō ni᷅ŋ vīōlɔ̄ɔ̄ wa̍ nɔ̄ mā 
sɔ̄la̍ būŋga᷄ŋ ni̍. 

7Le̍ sa̍bū ya̍ cho̍ he̍ī tōsā wo̍ cho̍ ni̍ māā, bōōndi̍i̍ na̍a̍ ŋ̄ ma᷄l lɛ̄ŋndē 
Mɛ̄sōpōte̍e̍mīāāle̍ŋ mi̍ ŋ̄ wā mīīŋgōo̍ Ke̍nāŋ nde̍, hūnɔ̄ɔ̍ o̍ ti᷅ŋ E̍fi̍lu̍a̍tī wo̍ ni᷄ŋ ndu̍ 
yɔ̍nūŋ māā ti᷅ŋ Bɛ̍ti̍lɛ̍hɛ̄m ndo̍ ni̍, mi̍ Lu̍e̍chɛ̄l ka̍lā nu̍m wū ya̍ o̍ bā nɛ̄ī tɛ̍ɛ̄ŋ. Mɔ̍nɛ̍i̍ 
bɛ̍ndūe̍i̍ wa̍ ke̍ŋ ya̍ chōo̍ bo̍o̍ndi̍i̍ ke̍ŋ ni̍. Mɛ̄ɛ̍ o̍ vi᷅, mi̍ ŋ̄ chɔ̄ ndu̍ o̍ nɛ̄īyo̍ da̍ŋga̍la̍ o̍ 
ti᷅ŋ E̍fi̍lu̍a̍tī kōŋ ni᷄ŋ.” 

8O̍ ko̍ŋ kɔ̍ɔ̍lī, mɛ̄ɛ̍ Che̍kɔ̍pū che᷅ pūa̍a̍ Chōo̍sɛ̍ wo̍, mbo̍ nyūnā Chōo̍sɛ̍ āā, “Ō 
nɛ̄ɛ̍ni̍a̍ā cho̍ yɛ̄ ha̍ā?” 

9Mi̍ Chōo̍sɛ̍ di̍mūl fi̍nyā ndɔ̍ āā, “Pūa̍a̍ nīa̍a̍. Ha̍ā Mɛ̄lɛ̄ka̍ ke̍ ya̍ na̍ŋ ni̍.” Mi̍ fi̍nyā 
ndɔ̄ di̍mūl ndu̍ āā, “Sɔ̍ɔ̍ŋgu̍u̍ a̍ nda̍ na̍ŋ mī dɔ̍ū nda̍ sa̍lā.” 

10Che̍kɔ̍pū wa̍ ni᷅ŋ sɔ̍ŋgɔ̍ wānā su̍mɛ̍i̍ a̍ yu̍wɛ̍i̍ ndu̍ o̍o̍ yu̍wa̍ ve̍. Ndu̍ o̍o̍ si̍o̍ū lɛ̍ chɔ̄ 
lāpi̍ le̍. Mi̍ Chōo̍sɛ̍ sɔ̍ɔ̍ŋgūū a̍ nda̍ Che̍kɔ̍pū īkɛ̄i̍. Mɛ̄ɛ̍ o̍ sɔ̍ɔ̍ŋgu̍u̍ nda̍, mi̍ Che̍kɔ̍pū 
kɔ̍ma᷄ŋ nda̍ vēllāa̍ vēllē. 

11Mbo̍ lō o̍ ko̍ŋ mbo̍ dīmūl Chōo̍sɛ̍ āā, “Yīya᷄ŋ bɛ̍ɛ̍ ve̍ lɛ̍ ya̍ māā ya̍ i̍i̍ cha᷅ lɛ̍ nu̍m te̍. 
Kɛ̍ mi̍ Mɛ̄lɛ̄ka̍ tōsā a̍ sa̍bū, ō cho̍ lɛ̍ ko̍ nu᷅m te̍, kɛ̍ mbo̍ tōsā mi̍ cha᷅ chūāūwāā 
nūmnda̍ bɛ̍ɛ̍.” 

12O̍ ko̍ŋ kɔ̍ɔ̍lī, mi̍ Chōo̍sɛ̍ tu̍si᷄ŋ pu̍a̍a̍mbūa̍a̍ o̍ bɛ̄ŋgu̍. Mbo̍ tūndu᷄ŋ fi̍nyā ndɔ̍ o̍ 
lābɛ̄ŋgu̍ ni̍ŋ, mbo̍ nāŋgū hɔ̄lla̍ lɛ̄ŋ le̍ ndu̍ bɛ̄ɛ̄le̍ŋ kīo̍o̍. 

13Mi̍ Chōo̍sɛ̍ sāā E̍fi̍lūēm mbo̍ hīvī ndu̍ o̍ bā mīa̍l Che̍kɔ̍pū wo̍ chōo̍. Mbo̍ hīvī 
Mānāa̍sē o̍ bā ndɔ̄ kɛ̍ndɔ̄ɔ̍ chōo̍. 

14Mɛ̄ɛ̍ o̍ hi̍vi̍ nda̍ le̍nde̍, mi̍ Che̍kɔ̍pū si̍ŋgāfīlā bāla̍ŋ. Mbo̍ hāndū bā ndɔ̄ kɛ̍ndɔ̄ɔ̍ 
E̍fi̍lūēm o̍ lēbōl o̍ wa̍ chūāāmbɔ̄ɔ̍ wo̍, mbo̍ hāndū bā ndɔ̄ mi̍āllo̍ Mānāa̍sē o̍ lēbōl, 
o̍ wa̍ wānā ba̍nāa̍ wo̍. 

15Mbo̍ dūāū Chōo̍sɛ̍ sa̍lā āā, “Mbɔ̄ Mɛ̄lɛ̄ka̍ ō fi̍nyāā nīa̍a̍ E̍bīlāha᷅m nda̍ Āa̍se̍ a̍ lo̍ 
pīɛ̄īyo̍ ha̍a̍a̍ wo̍, ō dɔ̄u̍ pu̍a̍a̍mbūa̍a̍ ha̍ā sa̍lā fɔ̍. Mbɔ̄ Mɛ̄lɛ̄ka̍ o̍ lo̍ ya̍ māndā ha̍a̍a̍ 
mbo̍ fūūla᷅ŋ a̍ pāa̍le̍ hāūle᷅ŋ ndo̍, ō dɔ̄u̍ nda̍ sa̍lā fɔ̍. 

16Mbɔ̄ ki̍i̍la̍nɔ̍ɔ̍ Mɛ̄lɛ̄ka̍a̍, o̍ ba̍ŋa̍ ya̍ o̍ īsɔ̄ɔ̍ o̍ īsɔ̄ɔ̍ ni̍ŋ ndo̍ ō dɔ̄u̍ nda̍ sa̍lā fɔ̍. Mbɔ̄ ya̍ 
ni̍, fi̍nyāā nīa̍a̍ E̍bīlāha᷅m nda̍ Āa̍se̍ ni̍, dīōlā nāāla̍ŋ lā hīo̍u̍ la̍chi̍ o̍ sa̍bū pūa̍a̍ ha̍ā 
ni᷄ŋ fɔ̍. Mbɔ̄ ā vīōlu̍ ŋ̍chu̍a̍ū mā kūɛ̄ a̍ kūīīyo̍ o̍ chi̍e̍ēŋndo̍ chōo̍ fɔ̍.” 

17O̍ ko̍ŋ kɔ̍ɔ̍lī, mɛ̄ɛ̍ Chōo̍sɛ̍ chē mi̍ fi̍nyā ndɔ̄ ha̍ndū E̍fi̍lūēm bā ndɔ̄ kɛ̍ndɔ̄ɔ̍ chōo̍, 
mbo̍ tāmbū kɔ̄l. Mbo̍ sāā fi̍nyā ndɔ̍ bāa̍, mbo̍ fāŋā E̍fi̍lūēm o̍ lēbōl, mbo̍ hāndū 
Mānāa̍sē o̍ lēbōl. 

18Mbo̍ dīmūl fi̍nyā ndɔ̍ āā, “Ō cho̍ E̍fi̍lūēm te̍ ŋ̄ hāndū ba̍ kɛ̄ndɔ̄ɔ̍ o̍ lēbōl te̍. Ha̍ndu̍ 
Māna̍a̍sē o̍ lēbōl.” 

19Kɛ̍ mi̍ fi̍nyā ndɔ̄ kɛ̍ɛ̄. Mbo̍ dīmūl Chōo̍sɛ̍ āā, “Po̍ nūu̍, I̍ si̍nā. I̍ si̍nā cha̍la̍ŋ. 
Mānāa̍sē bɛ̍ɛ̍ pūlālē ndɔ̄le̍ŋ lē wā ni̍ŋ ka̍a̍le̍ bɛ̍ndū. Kɛ̍ ndu̍yɛ̍, pɔ̄mbɔ̄ ndɔ̍ hi̍a̍ū ni̍ŋ 
a̍ ndu̍. Kāni̍ fu̍u̍le̍, wānāa̍ fu̍lā ni̍ŋ o̍ pūlāle̍ E̍fi̍lūēmnde̍ŋ chōo̍ wa̍ ā sīmnūŋ ni̍ŋ 
ka̍a̍la̍ kpāāyā bɛ̍ndū.” 

20O̍ ko̍ŋ kɔ̍ɔ̍lī, mbo̍ dūāū pūa̍a̍mbūa̍a̍ ha̍ā sa̍lā pāa̍le̍ le̍ŋ, mbo̍ dīmī āā, “Wāŋnda̍ 
I̍sɔ̄lūɛ̄ī a̍ cho̍ hūnɔ̄ɔ̄ dīōlā nyāla̍ŋ pīɔ̄lɔ̄ɔ̄ o̍ sa̍lāla̍ŋ dūāūna᷅ŋndo̍ ni᷄ŋ. Ā dīmi̍ ni̍ŋ nu̍a̍ā 
āā, ‘Mɛ̄lɛ̄ka̍ tōsa̍ mā wa̍ māā E̍fi̍lūēm nda̍ Mānāa̍sē fɔ̍.’ ” Mɛ̄ɛ̍ nu̍a̍ā Che̍kɔ̍pū ha̍ndu̍ 
E̍fi̍lūēm Mānāa̍sē lāchī ni̍. 

21O̍ ko̍ŋ kɔ̍ɔ̍lī, mi̍ Che̍kɔ̍pū di̍mūl Chōo̍sɛ̍ āā, “Te̍le̍ŋ ni̍ pīɔ̍mndo̍ ō fūūlu̍u̍. Kɛ̍ 
ndu̍yɛ̍, Mɛ̄lɛ̄ka̍ cho̍ nu̍m kɔ̄ɔ̄lī, ndu̍yɛ̍, ō chō vɛ̄lɛ̄ mīīŋgū a̍ nūm o̍ lɛ̄ŋndē 
Ke̍nāŋnde̍ŋ ni᷄ŋ, fi̍nyāā nūm a̍ ma̍māa̍ lɛ̄ŋndē ndāle̍ŋ. 

22Ō fūla̍ o̍ ko̍ŋ kɔ̍ɔ̍lī, lɛ̄ŋndē Si̍ɛ̍kɛ̄mnde̍ŋ, lē ya̍ sɔ̍ŋga̍ a̍ A̍mɔ̍lu̍a̍i̍tīi̍ya̍ mi̍ hi̍a̍lū le̍ŋ, 
nūm Chōo̍sɛ̍ ya̍ ke̍ le̍ŋ ni̍, ō cho̍ bɛ̍ndāā nūmnda̍ le̍.” 

Chɛ̄nɛ̍se̍ē 49 

Dīōmndā Che̍kɔp̍ū mɛɛ̍l̍ū īsɔɔ̄ ̍a̍ pūa̍a̍ ndūa̍a̍ o̍kɔɔ̄ ̄la̍ŋ 
1O̍ ko̍ŋ kɔ̍ɔ̍lī, mi̍ Che̍kɔ̍pū ve̍e̍lū pūa̍a̍ ndūa̍a̍. Mbo̍ dīmūl nda̍ āā, “Pūa̍a̍ nīa̍a̍, lā hu᷄ŋ 
chu̍ūŋgi̍āŋ kpo̍u̍ mī lā bālu̍ ya̍, mī chɔ̍m nya̍ mɛ̄ɛ̍ nya̍ chō wā o̍ sīɔ̄dīi̍ lāchīo̍o̍ ni᷄ŋ 
yɛ̍. 

2“Nya̍ pūa̍a̍ Che̍kɔ̍pū wa̍ ki̍nɛ̍i̍, lā chūūŋgi̍āŋ na̍a̍ pi᷅lɛ̍, mī lā ya᷄ŋ nīla̍ŋ. Lā ya᷄ŋ ni᷅la̍ŋ 
mī lā tūēī nyɛ̄ I̍sɔ̄lūɛ̄ī fi̍nyā nya̍ cho̍ nya̍ dīmūl lo̍. 

3“Nūm Lūbɛ᷅ŋ, nu᷄m cho̍ chūā ni̍ tāso̍o̍ ni̍. Kpāāya̍ nūu̍ ŋ̄ chō ni̍. Nu᷄m cho̍ wōlɔ̄ɔ̄ ni̍ 
īlāŋgba̍a̍ ni̍. Pūa̍a̍ nīa̍a̍ tɛ̄ɛ̄ŋ ki̍nɛ̍i̍, nāa̍ nu̍m ā sīmāa̍ nda̍ hi̍o̍ū kpo̍u̍. Ndu̍yɛ̍, kpāāyā 
nu̍mndo̍ hi̍o̍ū kpo̍u̍. 

4Mɛ̄ɛ̍ pēe̍ mɛ̄ŋmā īhɛ᷄llo̍ chō nu̍a̍ā lɔ̍ɔ̍ o̍ lɔ̍ɔ̍ kpe̍ŋgēla᷄ŋ kpe̍ŋgēla᷄ŋ yɛ̍, le̍nde̍ ŋ̄ chō 
ni̍. Kɛ̍ ndu̍yɛ̍, le̍ bɛ̄ɛ̄la̍ ŋ̄ tɛ̄ɛ̄mbu̍u̍ ya̍ fi̍nyā nūm, mi̍ lā wā nya̍ la̍nɔ̍ hi̍o̍ū ya̍ kɔ̄ɔ̄lī wo̍ 
yɛ̍, a̍ ve̍ lɛ̍ ni̍ŋ pɔ̍mbūāā nūmnda̍ kpo̍u̍ la̍chi̍ le̍. 

5“Li̍va̍ī nda̍ Si̍mīɔ̄ŋ, pɔ̄mbɔ̄ɔ̍ a̍ bɛ̄ndōo̍ a̍ nɛ̍ī a̍ kpūndɛ̍ mālɔ̄ɔ̄ a̍ mɔ̄ɔ̄ŋ nda᷄ŋ fāŋndo̍ŋ 
te̍ wa̍. 

6Le̍la̍ŋ, I̍ sɔ̍ɔ̍ŋgūū nda̍ chōo̍ o̍ sɔ̄ɔ̍ŋ ndāŋ sɔ̍ɔ̍ sɔ̍ɔ̍ wo̍ŋ ni᷄ŋ te̍. Bā nī cho̍ o̍ kɛ̄ɛ̄sīāālā 
ndāla̍ kɔ̄l vēsɛ̍i̍la̍ŋ ni᷄ŋ te̍. Tē ā tūūlu̍ kɔ̄l pɛ̍, wāŋndā chīe̍e̍ya̍ nda̍ dīū ni̍. Le̍ pīsu̍lta̍ŋ 
nde̍ŋ nāūwa̍ pēlo᷄ŋ yīmīo̍o̍. 

7Sēndi̍o̍o̍ chō o̍ kɔ̄l ndā tu̍ūwo̍ chōo̍, kāni̍ fu̍u̍le̍ ō wɔ̄u̍ fāŋgā. Ndu̍yɛ̍, sēndi̍o̍o̍ chō 
o̍ yōlɛ̄i̍ ndɛ̄i̍ chōo̍, kāni̍ fu̍u̍le̍, kɔ̄l vēsɛ̍i̍yo̍ chō lēni᷄ŋ. Le̍la̍ŋ, I̍ cho̍ nda̍ pīɔ̄ū pīɔ̄ū 
ndi̍a̍ā ndāā pi̍lla̍ tɛ̄ɛ̄ŋ. I̍ cho̍ nda̍ sɛ̄ŋī wāŋnda̍ I̍sɔ̄lūɛ̄ī tɛ̍ɛ̄ŋ kpo̍u̍. 

8“Chu̍dā, pɔ̄mbūāā nūmnda̍ ā yɔ̄ŋgū ni̍ŋ Sa̍ŋgālāa̍ o̍ nūm ndo̍. Ndu̍yɛ̍, nūm Chu̍dā, 
ā chō hūnɔ̄ɔ̄ ya̍a̍mɔ̍ɔ̍wa̍a̍ nu̍mnda̍ bo̍lōla̍ŋ sāā mɔ̍ɔ̍su̍. Pūa̍a̍ fi̍nyā nūmnda̍ ā 
tūndūŋ ni̍ŋ nu̍m o̍ lābɛ̄ŋgu̍ ni̍ŋ. 

9Chu̍dā, ā chō ko̍ mɛ̄ɛ̍ kpɔ̍kūŋ fɔ̍ŋndɔ̍ɔ̍ ō bīī nu̍a̍ā vīsīo̍o̍, mbō kūɛ̄ a̍ ndu̍ o̍ būūlu̍ 
ndɔ̄ɔ̍ ni᷄ŋ yɛ̍. Tē ō dē pɛ̍ mbō hīni̍ pɛ̄ŋgīo̍o̍, 

ō nɛ̄ɛ̍nɛ̍ bi̍ī yɛ̍ kɔ̄llo̍ mbō kɔ̍ kpe̍ŋā ndu̍? 

10Māsāle̍ŋ le̍ pi̍u̍ū ni̍ŋ o̍ yu̍ŋgu̍ Chu̍dā chōo̍ le̍. Pūlāle̍ ndɔ̄le̍ŋ lē hīāū ni̍ŋ la̍chi̍ a̍ 
wāa̍ māsāa̍ ha̍a̍a̍ mbō lo̍ o̍ ko̍ŋ mī wāna̍ māsāle̍ le̍ŋ lē chō le̍ ndu̍ wo̍ ō hīŋ, 

ō wāŋnda̍ kpo̍u̍ a̍ tu̍ɛ̍ī ni̍ŋ di̍o̍m ndo̍. 

11Ō bāā ni̍ŋ sōfɛ̍lɛ̍ ndɔ̄ɔ̍ o̍ yɔ̄m kīle̍pīi̍yo̍. O̍ lɛ̄ūvīī kūāmɛ̄ī bɛ̄ndūe̍i̍ kpe̍e̍kpe̍i̍ o̍ ba̍ā 
ni̍ŋ ndu̍ ni̍. O̍ mūɛ̄īya̍ŋ ni᷄ŋ o̍ tu̍a̍ā ni̍ŋ do᷅māla̍ ndɔ̄la̍ŋ̄ ni̍. 

12Hɔ̄lta̍ŋ lā dīūū ni̍ŋ ndu̍ pɛ᷅ŋ a̍ mūɛ̄īya̍ŋ, mī chīŋndo̍ŋ ŋ̄ dēndū ndu̍ fo̍fo̍ a̍ mɛ̄ɛ̄mā 
chɔ̄lu̍a̍ŋ. 

13“Sɛ̍bu̍lɔ̄ŋ ndu̍ o̍ pēe̍ mɛ̄ŋmā īhɛ᷄llo̍ kɔ̄ŋgɔ̍ o̍ cha᷅l ni̍ŋ ni̍. Ndu̍ cho̍ sīmnɔ᷄ŋ fo̍ndāŋ 
dɛ̄ndɛ̄la̍ bɛ᷅ŋnda̍ ku̍ā o̍ mɛ̄ŋnda̍ŋ chōo̍ la̍ŋ, lā sīm ndo̍ ni̍. Pɛ̄ŋgu̍la̍ lɛ̄ŋndē ndɔ̄le̍ŋ 
lā kūā ni̍ŋ a̍ Sa̍i̍dɔ̄ŋ chi̍e̍e̍ di̍. 

14“I̍sa̍a̍kā ndu̍ cho̍ māchūāā sōfɛ̍lɛ̍ dīāllūŋ kālāa̍ 

ō nda̍ pɛ̄mbī a̍ wōlɔ̄ɔ̄la̍ŋ vēllāa̍ vēllē, mbō hīni̍ le̍bɛ̍ŋgu̍ wo̍. 

15Tē I̍sa̍a̍kā o̍ sa̍a̍lu̍ŋ pɛ̍ mɛ̄ɛ̍ fo̍ndāŋ o̍ cha̍l lo̍ 

ō chō fo̍ndāŋ nāŋāā nyɛ̄ yɛ̍, 

ō chō bōlle̍ŋ wōū o̍ wōlɔ̄ɔ̄ lūsu̍lɛ̍i̍yo̍ bɛ̄ŋgu̍, mbō sīmnu᷄ŋ chɛ᷅ wa̍llo̍. 

16“Da᷅ŋ wa᷅ ni̍ŋ ma̍sāa̍ wānāā ndūa̍a̍ chōo̍, māā yu̍ŋgu̍la̍ŋ lā pīlɛ̍ la̍ŋ I̍sɔ̄lūɛ̄ī. 

17Da᷅ŋ wa᷅ ni̍ŋ ma̍wa̍ā māā kɛ̄ūwo̍ o̍ nɛ̄īyo̍ da̍ŋga̍la̍. Mɛ̄ɛ̍ hɔ̄ɔ̄lɔ̍ɔ̍ hīnīŋ nu̍a̍ā o̍ nɛ̄i̍ 
yōndōo̍ yɛ̍, le̍nde̍ o̍ wa᷅ ni̍ŋ ni̍. Tē ō lɔ̄wa̍ So̍o̍ tɔ̄ndīī kɔ̄ɔ̄līe̍i̍ pɛ̍ chɔ᷅, so̍o̍ bɛ̄va̍, wāna̍ 
wa᷅ kɔ᷅la̍ŋ lēchōo̍ wo̍ de᷄l māchāli̍ ke̍ye᷄ŋ. 

18“O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ chūm mbō lo̍ o̍ ko̍ŋ mā pi̍ŋi̍ ya̍. 

19“Vīīyāā ku̍ndāa̍ ā dēl ni̍ŋ Ka̍a̍dī chōo̍. Kɛ̍ ndu̍yɛ̍, ō chō nda̍ yōmɔ̄ɔ̄, mbō kūɛ̄ a̍ 
nda̍ tōūwɔ̄ɔ̍ kɛ᷅. 

20“Nyɛ̄m dīāŋ kɛ̄ndɔ᷄ŋ ŋ̄ wā ni̍ŋ bɔ̍ɔ̍ o̍ būŋgɛ̄i̍ A̍sīɛ̄ɛ̄ve̍ ni᷄ŋ. Nyɛ̄m dīāŋ lēmāsa᷄ŋ 
kpo̍so̍ŋ ŋ̍ wa᷅ ni̍ŋ ndo̍ŋ ni̍. 

21“Nāfi̍ta̍lī cho̍ māchūāā māā, kīa̍l wa̍nūŋ ho̍ō yōndōo̍ ni᷄ŋ o̍ bā ndɔ̄ɔ̍ chōo̍ mbō 
kūām chu̍a̍u̍wāā kɛ̄ndīa̍a̍ wo̍. 

22“Chōo̍sɛ̍ chō māchūāā mɛ̄ɛ̍ yɔ̄m nda̍ tūāl o̍ pīo̍o̍ kɔ̄ŋgɔ̍ mbō kūām lɔ᷅pī lɔ᷅pi̍ 
bɛ̍ndū wo̍ ō chō yɛ̍. Yɔ̄m wāā le̍ndo̍o̍ ō he᷄l pɛ̍ ō pɛ̄ŋgɛ̍la̍ lɛ̄ūwo̍ŋ, ō yɔ̄ŋgu̍ wūndu̍a̍ŋ 
o̍ kpākīo̍o̍ chōo̍. 

23Mi̍ ya̍a̍mɔ̍ɔ̍wa̍ ā dēl Chōo̍sɛ̍ chōo̍, a̍ chīɔ̄ūlā ndāla̍ŋ. Ā vɛ̄ ndu̍ le̍ mā yɔ̄ŋu̍l ndu̍. 

24Kɛ̍ ndu̍yɛ̍, tɛ̄ndɛ̄lāa̍ pi̍la̍ o̍ tɛ̍ndɛ̄lā a̍ chīɔ̄ū ndɔ̄ɔ̍ ni̍. Bālā ndɔ̄la̍ŋ lā sɔ̄la̍ kpāāyāa̍. 
Mɛ̄lɛ̄ka̍ nɔ̍ kpāāyāa̍ wo̍, ō Che̍kɔ̍pū pi̍ɛ̍ī yo̍, ndu̍ ke᷅ ndu̍ dīāllūŋ kāla᷄ŋ ni̍. Wānā 
ma̍ndāā lāsāa̍, wāna̍ ma̍ndā I̍sɔ̄lūɛ̄ī yo̍, ndu̍ lu̍e̍i̍ ndu̍ kpāāyāa̍ ni̍. 

25Mɛ̄lɛ̄ka̍ ō fi̍nyā nūm pi̍ɛ̍īyo̍ chō nu̍m mālā Chōo̍sɛ̍. Mɛ̄lɛ̄ka̍ kpu̍lu̍ŋgūma̍ bɛ̄ndōo̍, 
ndu̍ ke᷅ nu̍m pīɔ̍ɔ̍ fūlāa̍ chōo̍ cho̍o̍ mbō ke̍ nu̍m mɛ̄ŋma̍ cha᷅ŋ lɛ᷅ŋ di̍ di̍ wa̍ŋ ni̍. 

Ō chō nu̍m chɔ̄lūa̍a̍ kē, o̍ ko̍ŋ kɔ̍ɔ̍lī, mbō ke̍ nu̍m chūāūwa̍ cha̍po̍o̍li̍. 

26Sa̍lālā fi̍nyā nūm du̍a̍ū nu̍m nda̍ŋ lā hīōū a̍ nyɛ̄m kɛ̄ndɛ᷄ŋ fu̍lā o̍ pēmbūŋ 
māsīndɛ̄ si̍ndɔ᷄ŋ ndo̍ŋ po̍lo̍ŋ. Lā hīōū nyɛ̄m kɛ̄ndɛ᷄ŋ fu̍lā o̍ pēmbūŋ fɛ̍ɛ̍ŋ fɛ̍ɛ̍ŋndo̍ŋ 

chōo̍ wo̍ŋ. Mbɔ̄ nūm nda̍ fāŋa̍ ho̍ō bɛ̄ndāā nūmnda̍ tɛ̄ɛ̄ŋ ndo̍, sa̍lāla̍ŋ nda᷅ŋ kpo̍u̍ 
lā wa̍ nu̍m chōo̍ fɔ̍. 

27“Bɛ̍ŋnja̍mīŋ cho̍ māchūāā mɛ̄ɛ̍ vīsī bīyāa̍ chō yɛ̍, 

ō bīī i̍pa̍la̍, ō bīī i̍chɔ̍l, ō dīī pɛ̍ ō dē.” 

28Wānāā yu̍ŋgu̍la̍ tɔ̍ a̍ lā tīɔ̍ɔ̍ŋ nda̍ŋ I̍sɔ̄lūɛ̄ī, a̍ fu̍la̍ o̍ nda̍ ni᷄ŋ nda̍ cho̍ ka̍ŋ ni̍. Ndu̍yɛ̍, 
sɔ̄ɔ̍ŋ Che̍kɔ̍pū fi̍nyā ndā o̍ di̍mi̍ o̍ nda̍ sa̍lāa̍ dɔ̄wɔ̄ɔ̍ ni᷄ŋ ndo̍ŋ mu̍ŋ cho̍ mu̍ŋ ni̍. Mbo̍ 
chōŋgu᷄ŋ nda̍ ā pīlɛ̍ŋ pi̍lɛ̍ŋ mɛ̄ɛ̍ nda̍ bɛ̄nda̍ le̍ sɔ̄lāa̍ yɛ̍. 

A̍ pīɔm̍ Che̍kɔp̍ū wo̍ o̍kɔɔ̄ ̄
29-30O̍ ko̍ŋ kɔ̍ɔ̍lī, mi̍ Che̍kɔ̍pū di̍mūl pūa̍a̍ ndūa̍a̍ āā, “Te̍le̍ŋ ni̍ pīɔ̍mndo̍ ō fūūlu̍u̍ le̍ 
mī ku̍ɛ̍ŋ nāa̍ wānāā nīa̍a̍ chūā. Tē I̍ vi᷅ pɛ̍, lā kɔ̍ a̍ ya̍ mī lā kɔ̍ chɔ᷅ ya̍ wānāā nīa̍a̍ īkɛ̄i̍ 
o̍ lɛ̄ŋndē Ke̍nāŋnde̍ŋ o̍ būūlōo̍ le̍ hūnɔ̄ɔ̍ Mākīpɛ̍lā, kūmbū Ma̍mi̍lūē wo̍. E̍fu̍lɔ̄ŋ, po̍ 
Hāta̍i̍tīi̍nɔ̍ɔ̍, ndu̍ E̍bīlāha᷅m pe̍ndū sīndɛ̄ būūlū ko̍ŋ o̍ bā, a̍ lɛ̄ŋndē būūlū ko̍ŋ chō 
ni᷄ŋ nde̍ŋ ni̍, le̍ wāŋnda̍ chɔ̄ɔ̍ lēni᷄ŋ. 

31O̍ būūlū ko̍ŋ ni᷄ŋ ko̍ nda̍ chɔ̍ ndu̍ E̍bīlāha᷅m nda̍ Se̍lūā la̍a̍ ndɔ̄ ni̍. Lo̍ŋ ko̍ nda̍ chɔ̍ 
vɛ̄lɛ̄ Āa̍se̍ nda̍ Lūībɛ̍ka̍ a̍a̍ ndɔ̄ ni̍. Lo̍ŋ ya̍ I̍ chɔ̍ Li̍yā la̍a̍ nī ni̍. 

32Lɛ̄ŋndē būūlōo̍ chō ni᷄ŋ nde̍ŋ ni̍, būūlū ka̍lāa̍ ni̍, Hi̍ta̍i̍tīi̍ya̍ o̍ bā E̍bīlāha᷅m pe̍ndū 
ni̍. Lo̍ŋ nya̍ chɔ̍ ya̍ ni̍.” 

33Mɛ̄ɛ̍ Che̍kɔ̍pū chi̍i̍ pūa̍a̍ ndūa̍a̍ chōŋgɔ᷄ŋnda̍ŋ, mbo̍ mīīŋgū lāhīni̍ o̍ kpēlē. Mbo̍ 
mālnu᷄ŋ kɔ̍l. 

Chɛ̄nɛ̍se̍ē 50 

1Mɛ̄ɛ̍ Che̍kɔ̍pū vi᷅, mi̍ Chōo̍sɛ̍ dēl ndu̍ chōo̍ a̍ cha᷄ŋndo̍, mbo̍ kɔ̄ma᷄ŋ ndu̍. Mbo̍ chāŋ, 
mbo̍ chāŋ. 

2O̍ ko̍ŋ kɔ̍ɔ̍lī, mbo̍ dīmūl wānāa̍ to̍o̍sīāā wa̍nā vi̍lɛ̍i̍yo̍ ō ya̍lā i̍ ta̍mbu̍ le̍ wā, le̍ mā 
kɔ̍ to̍o̍sīāā dīāllo̍ŋ. O̍ ko̍ŋ, ma̍ kūā, ma̍ kɔ̍ to̍o̍sīāā dīāllu᷄ŋ Che̍kɔ̍pū wo̍ŋ. 

3Le̍ dīāllūŋ wānā vi̍lɛ̍i̍yo̍ŋ tōōsīāā wāā le̍ndo̍o̍ ŋ̄ ya̍lā i̍ ta̍mbu̍ le̍, ndu̍ o̍o̍ chu̍ā 
wa̍nāa̍ to̍o̍sīāā ka̍ŋ nda̍ pālɛ̍i̍ be̍le̍-hi̍ɔ̍ɔ̍lu̍. O̍ ko̍ŋ kɔ̍ɔ̍lī, mi̍ wāŋnda̍ I̍chi̍pī a̍ cha᷅ŋ 
Che̍kɔ̍pū le̍ pālɛ̍i̍ be̍le̍-ŋɔ̍mmɛ̍ū. 

4Mɛ̄ɛ̍ pālɛ̍i̍ nda̍ a̍a̍ nɔ̍ le̍ Che̍kɔ̍pū cha᷄ŋndo̍ ve̍ ī chūū, mi̍ Chōo̍sɛ̍ dīmūl wānāa̍ cho̍ 
wa̍llo̍ o̍ chīɛ̄ī māsā bɛ̍ndōo̍ wa̍ āā, “Tē lā nɔ̄ fo̍ndāŋ pɛ̍ mɛ̄ɛ̍ lā yāndi̍i̍, lā kɔ̍ di̍mūl 
la̍ māsā bɛ̍ndōo̍ māā, 

5bōōndi̍i̍ pa̍ fi̍nyā nūu̍ wū, mbo̍ dīmūl la̍ māā mɛ̄ɛ̍ o̍ cho̍ ni᷅ŋ wūo̍o̍ yɛ̍, māā ya̍ I̍ 
chu̍e̍l ndu̍ būŋgɛ̄i̍ mī me̍na̍ŋ māā I̍ to̍sā ni̍ŋ cho̍ŋgɔ᷄ŋ o̍ cho̍ wo̍. Mbo̍ chōŋgu᷄ŋ māā 
tē ō vī pɛ̍, māā ya̍ I̍ kɔ̍ a̍ dīāllūŋ ndɔ᷄ŋ mī kɔ̍ chɔ᷅ mu̍ŋ Ke̍nāŋ o̍ sɛ̄i̍ ndɔ̍ ndu̍ pi̍la̍ to̍ū 
wo̍ ni᷄ŋ. Le̍la̍ŋ ō yāndi̍i̍, I̍ ku̍ā wɔ̍ mī kɔ̍ chɔ᷅ ndu̍. Tē I̍ kɔ̍ chi̍ī ndu̍ chɔ̄ pɛ̍, I̍ mi̍i̍ŋgu̍ 
na̍ŋ.” 

6O̍ ko̍ŋ kɔ̍ɔ̍lī, mi̍ māsā bɛ̍ndōo̍ mūlī āā, “Kɔ̍ mā kɔ̍ chɔ᷅ fi̍nyā nūm, mɛ̄ɛ̍ ŋ̄ chūe̍l ndu̍ 
būŋgɛ̄i̍ ma̍ mēna᷄ŋ yɛ̍.” 

7Mi̍ Chōo̍sɛ̍ lo᷅ o̍ ko̍ŋ, mbo̍ cha᷄ŋ kɔ᷅la̍ŋ le̍ mbō kɔ̍ chɔ᷅ fi̍nyā ndɔ̍. Mi̍ wānāa̍ cho̍ wa̍llo̍ 
lātūlu̍ a̍ māsā bɛ̍ndōo̍, a̍ lāŋgba̍ā kālla̍ o̍ yu̍ŋgu̍ māsā bɛ̍ndōo̍ ni᷄ŋ, a̍ lāŋgba̍ā kālāā 
lēlɛ̄ŋnda̍ kpo̍u̍ I̍chi̍pī, ma̍ kūā nda̍ Chōo̍sīa̍a̍. O̍ ko̍ŋ kɔ̍ɔ̍lī, mi̍ māsā bɛ̍ndōo̍ mūlī āā, 
“Kɔ̍ mā kɔ̍ chɔ᷅ fi̍nyā nūm, mɛ̄ɛ̍ ŋ̄ chūe̍l ndu̍ būŋgɛ̄i̍ ma̍ mēna᷄ŋ yɛ̍.” Mi̍ Chōo̍sɛ̍ lo᷅ o̍ 
ko̍ŋ, mbo̍ cha᷄ŋ kɔ᷅la̍ŋ le̍ mbō kɔ̍ chɔ᷅ fi̍nyā ndɔ̍. Mi̍ wānāa̍ cho̍ wa̍llo̍ lātūlu̍ a̍ māsā 
bɛ̍ndōo̍ a̍, a̍ lāŋgba̍ā kālla̍ o̍ yu̍ŋgu̍ māsā bɛ̍ndōo̍ ni᷄ŋ, a̍ lāŋgba̍ā kālāā lēlɛ̄ŋnda̍ 
kpo̍u̍ I̍chi̍pī, ma̍ kūā nda̍ Chōo̍sīa̍a̍. 

8Yu̍ŋgu̍ Chōo̍si̍ɔ̍ɔ̍ ni̍, bɛ̄ndāā ndūa̍a̍ ni̍, a̍ wānā o̍ wāna̍ wa̍ o̍ yu̍ŋgu̍ fi̍nyā ndɔ̄ wo̍ 
chōo̍, ma̍ kūā. Mɛ̄ɛ̍ chūāā ndāā pɔ̍mbūa̍a̍ a̍ chɔ̄lūa̍a̍ ma̍ lō Ku̍u̍sīɛ̄ŋ. 

9Wāŋnda̍ ā pūm ā wa̍ o̍ nyɛ̄m nyāāna᷄ŋ su̍a̍a̍ nāŋ ndo̍ŋ ni᷄ŋ, ā pūm o̍ su̍a̍a̍ chōo̍. 
Fāŋgā bɛ̍ndōo̍ pi̍la̍ ku̍ɛ̄ ni̍. 

10Mɛ̄ɛ̍ nda̍ lo̍ kɔ̄la̍ŋ ma̍ fūūlūū o̍ fo̍ndāa̍ dīōla̍ŋ āā, A̍ta̍dī, nāa̍ nda̍ a̍a̍ lu̍a̍ā wi̍tīi̍yo̍ŋ 
nda̍. O̍ Chɔ̍ɔ̍dāŋ nda̍ŋ ā pāa̍le̍ŋ lē chāŋ ndo̍ fo̍ndāa̍ ho̍ō chō ni̍. Fūūlūūwo̍ lo̍ŋ, ma̍ 
chāŋ vɛ̄lɛ̄ cha᷄ŋndo̍ pīla̍. Mbo̍ kūā a̍ te̍le̍ŋ vi̍lɛ̄ī ā a̍ cha᷄ŋndo̍. O̍ ko̍ŋ kɔ̍ɔ̍lī, mi̍ Chōo̍sɛ̍ 
to̍sā dɛ̍nɛ̍la̍ fi̍nyā ndɔ̄la̍ŋ lo̍ŋ le̍ pālɛ̍i̍ ī ŋɔ᷄mmɛ̍ū. 

11Mɛ̄ɛ̍ wāŋnda̍ Ke̍nāŋ a̍ che᷅ wāŋnda̍ ha̍ā o̍ cha᷄ŋnda̍ŋ Āta̍dī, nāa̍ nda̍ lūāā ka̍ŋ 
wi̍tīi̍yo̍ŋ nda̍, ma̍ dīmī āā, “I̍chi̍pīa̍a̍ ha̍ā ā chō o̍ dɛ̍nɛ̍ pa̍lāā bɛ̄ndū chōo̍, lā tūe̍i̍ 
cha̍ŋnda̍ bɛ̍ndūlā nda̍ chō la̍ŋ.” Le̍ he̍ī, ma̍ kē fo̍ndāŋ kōŋ dīōla̍ŋ āā E̍bɛ̄ɛ̄l 
Mi̍si̍lūīm. 

12Mbo̍ lō o̍ ko̍ŋ mi̍ pūa̍a̍ Che̍kɔ̍pū wa̍ ā tōsā mɛ̄ɛ̍ fi̍nyā ndā cho̍ŋgu̍ŋ nda̍ yɛ̍. 

13Ma̍ kūā a̍ dīāllūŋ ndɔ᷄ŋ lɛ̄ŋndē Ke̍nāŋnde̍ŋ. Ma̍ kɔ̍ chɔ᷅ ndu̍ o̍ būūlōo̍ le̍ hūnɔ̄ɔ̍ 
Māchīpɛ̍lā, kūmbū Ma̍mi̍lūē wo̍, bā pāa̍le̍ŋ lē chāŋ ndo̍. Būūlū ko̍ŋ E̍bīlāha᷅m 
pe̍ndū lātūlu̍ a̍ lɛ̄ŋndē būūlū ka̍lāa̍ chō ni᷄ŋ nde̍ŋ E̍fu̍lɔ̄ŋ Hi̍ta̍i̍tīi̍nɔ̍ o̍ bā le̍ wānāā 
ndūa̍a̍ chɔ̄ɔ̍ lēni᷄ŋ ni̍. 

14Mɛ̄ɛ̍ Chōo̍sɛ̍ chi̍i̍ fi̍nyā ndɔ̍ kūmbɔ̄ɔ̄, mbo̍ mīīŋgū I̍chi̍pī nda̍ bɛ̄ndāā ndūa̍a̍ a̍ 
wānā o̍ wāna̍ hi᷅ŋ ndu̍ kɔ̄ɔ̄lī o̍ bīīsi̍ fi̍nyā ndɔ̄ɔ̍. Chōo̍sɛ̍ ma᷄l bɛ̍ndāā ndūa̍a̍ le̍ nyɛ̄ 
nda̍ tōsa̍ wo̍ 

15Mɛ̄ɛ̍ fi̍nyā ndā vi᷅, mi̍ bɛ̄ndāa̍ Chōo̍sɛ̍ wo̍ ā dīmu̍la᷅ŋ āā, “Kɛ̄lɛ̄ŋgāā dɔ̍ɔ̍ dɛ̍nɛ̍ wɔ̍ɔ̍ŋ 
na̍a̍ ŋ̄ tōsa̍ a̍ Chōo̍sɛ̍ lɔ̍ɔ̍ ko̍ŋ ndo̍, mī nɛ̄īyɔ᷄ŋ ko̍ŋ ō wa̍ wɔ̄ dɔ̍ɔ̍ ndu̍ o̍ kɔ̄l, mbō 
kɛ̄ɛ̄si̍a̍ŋ dɔ̍ɔ̍ o̍ kɔ̄l ni᷄ŋ le̍ na̍a̍ māa̍ mīŋgūl.” 

16Le̍ he̍ī, ma̍ yɔ̄ŋ dīōmnde̍ŋ nāa̍ Chōo̍sɛ̍ chu̍a̍ āā, “Lɔ̍ɔ̍pa̍ kɛ̄kɛ̍ nāa̍ ō wū, 

17mbo̍ dīmūl na̍a̍ māā na̍a̍ ŋ̄ dīmu̍l nu̍m mī nūm ma̍l na̍a̍ le̍ yɔ̄ŋ wɔ̄ɔ̍ŋ na̍a̍ ŋ̄ tōsa̍l 
nu̍m ndo̍. Le̍la̍ŋ, yāndi̍i̍ ma̍l na̍a̍, kāni̍ fu̍u̍le̍ na̍a̍ bɛ̍ɛ̍ Mɛ̄lɛ̄ka̍ fi̍nyā nūm ō wa̍ pīɛ̄īyo̍ 
wo̍ ndu̍ na̍a̍ ŋ̄ chō pīɛ̄īyo̍ ni̍. Le̍la̍ŋ, ma̍l na̍a̍.” Mɛ̄ɛ̍ nda̍ dīmu̍l ndu̍ yōōŋgū bɛ̄ndāā 
ndūa̍a̍ yɔ᷄ŋ ndo̍, mbo̍ chāŋ. 

18O̍ ko̍ŋ kɔ̍ɔ̍lī, mi̍ bɛ̄ndāā ndūa̍a̍ pi̍la̍ a̍ hu᷅ŋ, ma̍ tūndu᷄ŋ lɛ᷅ŋ ndu̍ o̍ lābɛ̄ŋgu̍ ni̍ŋ. Ma̍ 
dīmūl ndu̍ āā, “Ā chē na̍a̍, chīāā nūmnda̍ na̍a̍ ŋ̄ chō ni̍.” 

19Kɛ̍ mi̍ Chōo̍sɛ̍ dīmūl nda̍ āā, “Lā wɔ̍ ya̍ le̍. Ya̍ I̍ to̍sā nyɛ᷅ Mɛ̄lɛ̄ka̍ ndu̍ nɔ̍ kūēē le̍ 
tōsāa̍ wo̍ le̍. 

20Nya̍ a̍a̍ tu̍u̍ le̍ ī wɔ̄ɔ̍ŋnde̍ tōsāa̍ a̍ ya̍, kɛ̍ mi̍ Mɛ̄lɛ̄ka̍ ndu̍ si̍i̍ŋgūū ndi̍ sūɛ̍i̍ kɛ̍ndɛ̄. 
Le̍la̍ŋ, nyɛ̍ yɔ̍nu̍ŋ ho̍ō wo̍, Mɛ̄lɛ̄ka̍ pi̍la̍ tōsa̍ ndi̍ ni̍. Ndu̍ nu̍u̍vi̍a̍a̍ nɛ̄īyo̍ ho̍ō le̍ 
yōōmūlā wānāā bɔ̄ɔ̍ bɔ̍ɔ̍ chi̍i̍ndi̍a̍a̍ ni̍. 

21Le̍la̍ŋ sīōōŋīī o̍ sīōōŋīī ī wa᷅ nya̍ le̍. I̍ cho̍ hīōūwɔ̄ɔ̄ lāchī ā nyɛ̄ o̍ nyɛ̄ fe̍e̍ to̍sāa̍ le̍ 
nya̍ a̍ chūāūwāā nyāa̍.” Mbo̍ sūāā dīōmndā kɛ̄ndɛ̄ kɛ̍ndɛ̄la̍ŋ nāa̍ nda̍ chūā, ndu̍yɛ̍, 
mi̍ dīōmndā o̍ so̍ō la̍ŋ lā dɛ̄ɛ̄nīāā nda̍ kɔ̄lta̍ŋ. 

A̍ pīɔm̍ Chōo̍siɔ̍ɔ̍ ̍o̍kɔɔ̄ ̄
22O̍ ko̍ŋ kɔ̍ɔ̍lī, mi̍ Chōo̍sɛ̍ hi̍a̍ū lāchī a̍ wāa̍ I̍chi̍pī nda̍ yu̍ŋgu̍ fi̍nyā ndɔ̄ɔ̍. Mbo̍ lō o̍ 
ko̍ŋ ha̍a̍a̍ mbo̍ chīŋā wɔ̄sīla̍ŋ kɛ̄mɛ̄ a̍ tɔ̍ (110), ma̍lāŋ o̍ wu᷅. 

23O̍ lo̍ yōōmū mbo̍ bīī chūāūwāa̍ E̍fi̍lūēm po̍ ndɔ̄ wa̍, mbo̍ bīī vɛ̄lɛ̄ chūāūwāā 
māmāa̍ E̍fi̍lūēm nda̍. Ō lo̍ yōōmū, po᷄ Mānāa̍sē po̍ ndɔ̄ o̍ ve̍lū wo̍, dīōla̍ŋ āā, 
Māka̍yā, ndu̍ bɛ̍ɛ̍ mbo̍ vīālū chūāūwa̍ o̍ yu̍ŋgu̍ Chōo̍sīɔ̍ɔ̍ ni᷄ŋ. 

24O̍ ko̍ŋ kɔ̍ɔ̍lī, mbo̍ dīmūl bɛ̄ndāā ndūa̍a̍ āā, “Te̍le̍ŋ nī wu̍a̍a̍ ō fūūlu̍u̍. Kɛ̍ ndu̍yɛ̍, 
Mɛ̄lɛ̄ka̍ chō hīōūwɔ̄ɔ̄ lāchī a̍ nya̍ māndāa̍ ha̍a̍a̍ mbō lo̍ o̍ ko̍ŋ mbō sōli̍ nya̍ na̍ŋ. Ō 
chō nya̍ sōlī mbō kūɛ̄ a̍ nya̍, mbō fūūlu̍u̍ a̍ nya̍ sa̍lā le̍ nda̍ kīo̍o̍ le̍ŋ.” 

25Mi̍ Chōo̍sɛ̍ lō o̍ ko̍ŋ mbo̍ dīmūl wānāā ndūa̍a̍ āā, “Lā chūe̍l la̍ ībūŋgā mī lā mēna̍ŋ 
māā tē Mɛ̄lɛ̄ka̍ hu᷄ŋ wa᷅ kɔ̄la̍ŋ a̍ nya̍ pɛ̍, māā lā kūā ni̍ŋ a̍ dīāllūŋ nu᷄ŋ.” 

26O̍ ko̍ŋ kɔ̍ɔ̍lī, mi̍ Chōo̍sɛ̍ wu᷅ o̍ lɛ̄ŋndē I̍chi̍pīle̍ŋ ni᷄ŋ. O̍ wa̍ wɔ̄sīla̍ŋ kɛ̄mɛ̄ a̍ tɔ̍ (110) 
mbo̍ wū. Ma̍ bɛ̄ɛ̄ndīāā dīāllūŋ ndɔ᷄ŋ o̍ nɛ̄i̍ ŋ̍ ya̍lā ta̍mbu̍ le̍ wo̍ŋ. Ma̍ wōū mu̍ŋ o̍ 
kɔ̍fū nda̍ wōū wa᷅ŋ vīlɛ̍i̍ya̍ wo̍ ni᷄ŋ. 

Ɛ̍sɔ̍dɔ̍ɔ̄ 

Ɛ̍sɔ̍dɔ̍ɔ̄ 1 

A̍ bīyɔɔ̄ ̄wɔɔ̍ŋ̍ nda̍ bīī Is̍ɔl̄ūɛi̍y̍a̍ o̍ lɛŋ̄ndē Ic̍hip̍īle̍ŋ niŋ᷄ ndo̍ o̍kɔɔ̄ ̄
1Pūa̍a̍ Che̍kɔ̍pū wa̍, a̍ ku̍ɛ̄ o̍ lɛ̄ŋndē I̍chi̍pīle̍ŋ ni᷄ŋ nda̍ fi̍nyā ndā wa̍ā lātu̍lu̍ a̍ 
yu̍ŋgu̍la̍ ndāla̍ yɛ̍ yɛ̍la̍ŋ nda̍, nda̍ cho̍ ha̍ā ni̍: 

2Lūbɛ᷅ŋ, a̍ Si̍mīɔ̄ŋ, a̍ Li̍va̍ī, a̍ Chu̍dā, 

3a̍ I̍sa̍a̍kā, a̍ Sɛ̍bu̍lɔ̄ŋ, a̍ Bɛ̍ŋnja̍mīŋ, 

4a̍ Da᷅ŋ, a̍ Nāfi̍ta̍lī, a̍ Ka̍a̍dī, a̍ A̍sīɛ̄ɛ̄. 

5Mɛ̄ɛ̍ fa̍ū fa̍ū, wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ ma̍ hūŋ I̍chi̍pī wa̍, a̍ wa᷄ ŋ̄wāŋ 
be̍le̍-ŋɔ̍mmɛ̍ū. Che̍kɔ̍pū po̍ ndɔ̄ɔ̍ pīlɔ̄ɔ̍ ndu̍ yɔ̍nūŋ māā Chōo̍sɛ̍ ni̍ ndu̍ wa̍ ni᷅ŋ 
I̍chi̍pī. 

6Mɛ̄ɛ̍ wɔ̄sīlā fāŋgā lā hīo̍u̍, Chōo̍sɛ̍ ni̍, bɛ̄ndāā ndūa̍a̍ ni̍, o̍ ko̍ŋ kɔ̍ɔ̍lī a̍ wānāa̍ wa̍ a̍ 
te̍le̍ŋ nda̍ ko̍ŋ nda̍, nda̍ kpo̍u̍ ma̍ chūū. 

7Kɛ̍ mi̍ wānāa̍ fu̍la̍ o̍ yu̍ŋgu̍la̍ ndāla̍ŋ chōo̍ wa̍ ā vīālū chūāūwa̍, ndu̍yɛ̍ ma̍ hīāū 
lāchī a̍ kūīyo̍ ta̍u̍ ta̍u̍, ma̍ tīū o̍ lɛ̄ŋndē I̍chi̍pīle̍ŋ ni᷄ŋ kpo̍u̍. 

8Mi̍ ī yɔ̄nu᷄ŋ, mi̍ wānā che᷅le̍ŋ ō sīmnu᷄ŋ māsāa̍ le̍ I̍chi̍pī. Kɛ̍ māsāa̍ ho̍ō ndu̍ o̍o̍ si̍nā 
īsɔ̄ɔ̍ o̍ īsɔ̄ɔ̍ a̍ Chōo̍sɛ̍ o̍kɔ̄ɔ̄ le̍. 

9Mi̍ māsāa̍ ho̍ō lō o̍ ko̍ŋ mbo̍ dīmūl wānāā ndūa̍a̍ āā, “I̍sɔ̄lūɛ̍i̍ya̍ ha̍ā ā kūi̍ ni᷄ŋ bɔ̄ɔ̍ 
o̍ lɛ̄ŋnde̍ŋ nde᷅ŋ ni᷄ŋ, ndu̍yɛ̍ ā hīōū na̍a̍ kpāāyāa̍. 

10Le̍la̍ŋ mɛ̄ɛ̍ mī ŋ̄ nūūwa̍ nɛ̄īla̍ na̍a̍ ŋ̄ bīī nda̍ mā pɛ̄ŋgi̍ hīōūwɔ̄ɔ̍ lāchī a̍ kūīyo̍ lāŋ. 
Tē o̍ cho̍ ko̍ŋ te̍, tē a̍ lo̍ hīōūwɔ̄ɔ̍ lāchī a̍ kūīyo̍ nu̍a̍ā pɛ̍, mbo̍ lo̍ o̍ ko̍ŋ mī chɔ̄ū 
lūēēlu̍l na̍a̍, ā nɔ̄lā mā mūūli̍āŋ a̍ ya̍a̍mɔ̍ɔ̍wa̍ nāa̍ mā sɔ̄ŋga̍ a̍ na̍a̍, o̍ ko̍ŋ ma̍ ma᷄l 
lɛ̄ŋnde̍ŋ ma̍ nyāānu᷄ŋ.” 

11O̍ ko̍ŋ, mi̍ wāŋnda̍ I̍chi̍pī ā si̍i̍ŋgūū I̍sɔ̄lūɛ̍i̍ya̍ chīa̍a̍. Ma̍ hɛ̄lī wānāa̍ wa᷅ chīa̍a̍ bōlle̍ 
wa̍ ma̍ hāndū nda̍ I̍sɔ̄lūɛ̍i̍ya̍ chōo̍ le̍ nda̍ kīndīlāa̍ a̍ wa̍lta̍ ka᷅lā ka᷅lā la̍ŋ. Chi̍e̍e̍ŋ 
bɛ̍ndūŋ māsā bɛ̍ndōo̍ I̍chi̍pī ndu̍ o̍o̍ kɛ̍sī nyɔ̄ɔ̍ŋ ndo̍ŋ bɛ̍ɛ̍, mu̍ŋ yɔ̍nūŋ māā Pi̍tɔ̄m 
a̍ Lu̍a̍mɛ̍sī ni̍, I̍sɔ̄lūɛ̍i̍ya̍ ta̍ŋgu̍l mu̍ŋ ni̍. 

12Kɛ̍ mɛ̄ɛ̍ kpɛ̍ wāŋnda̍ I̍chi̍pī nda̍ a̍a̍ tu̍sī I̍sɔ̄lūɛ̍i̍ya̍ nyɛ̄ pālāa̍ chōo̍ yɛ̍, le̍nde̍ ko̍ni̍ 
wāŋnda̍ I̍sɔ̄lūɛ̄ī nda̍ a̍a̍ hi̍a̍ū la̍chi̍ a̍ kūīyo̍ mā kūā a̍ tīūwo̍ o̍ lɛ̄ŋnde̍ŋ ni᷄ŋ kpo̍u̍ ni̍. 
Le̍ he̍ī, mi̍ sīōōŋnde̍ kāndū wāŋnda̍ I̍chi̍pī bīyɔ̄ɔ̍ le̍ I̍sɔ̄lūɛ̍i̍ya̍. 

13-14O̍ ko̍ŋ, ma̍ hīāū lāchī a̍ I̍sɔ̄lūɛ̍i̍ya̍ sāāŋgīa̍a̍ a̍ wa̍lta̍ ka᷅la̍ ka᷅la̍ la̍ŋ nda̍ kīo̍o̍. Mɔ̍tɛ̄i̍ 
li̍ndā ni̍, ŋ̄kpi̍līki̍ lɔ̄ɔ̄ ni̍, tɔ̄lɔ̄ɔ̄lā ndāla̍ŋ a̍ kpe̍le̍la̍ ndāla̍ŋ ni̍, mu̍ŋ kpo̍u̍ I̍sɔ̄lūɛ̍i̍ya̍ 
nda̍ a̍a̍ ki̍ndīlā le̍ mu̍ŋ tōsāa̍ ni̍. Ndu̍yɛ̍ a̍ wa̍lta̍ ka᷅lā ka᷅lā nda̍ wa̍ la᷄ŋ to̍sāa̍ la̍ŋ kpo̍u̍, 
īnyīɛ̍ɛ̍ bɛ̍ɛ̍ nda̍ a̍a̍ nɔ̍ le̍ nda̍ le̍. 

15Mi̍ ī yɔ̄nu᷄ŋ, mi̍ māsā bɛ̍ndōo̍ I̍chi̍pī o̍ ve̍e̍lū Si̍fi̍lūā nda̍ Pu̍wāā, a̍ wa̍ so̍ku̍a̍a̍ 
vi̍a̍lāa̍ I̍chi̍pī le̍ wāŋ lāāndūāā Hi̍būlūi̍ya̍ wa̍. Mbo̍ dīmūl nda̍ āā, 

16“Te̍le̍ŋ o̍ te̍le̍ŋ tē lā sɔ̄ɔ̄ŋgu̍u̍ wānā la̍nɔ̍ Hi̍būlūi̍nɔ̍ɔ̍ īkɛ̄i̍, mī lā wa̍ ndu̍ mālāa̍ le̍ 
vīōlɔ̄ɔ̍ pɛ̍, tē lā sāālu̍ŋ pɛ̍ māā wānā pɔ̍nɔ̍ɔ̍ o̍ ve̍lū ni̍, lā dīi̍ chɛ̍lɛ̄kpɛ̍ ko̍ŋ. Kɛ̍ tē ō 
wa̍ wānā la̍nɔ̍ɔ̍ pɛ̍, lā di̍ī ndu̍ le̍, lā māl ndu̍ ō wa̍ yo̍o̍mū.” 

17Kɛ̍ so̍ku̍a̍a̍ vi̍a̍lāa̍ ha̍ā nda̍ a̍a̍ nɔ̍ sīōōŋīi̍ Mɛ̄lɛ̄kɛ̍i̍, le̍ he̍ī ā chɛ᷄l mā tōsa̍ nyɛ̄ māsā 
bɛ̄ndōo̍ ho̍ō ō dīmu̍l nda̍ wo̍ le̍. Wāŋ lāāndūāā Hi̍būlūi̍ya̍ nda̍ a̍a̍ vi̍o̍lu̍ bɛ̍ɛ̍ wa᷅ŋ 
pīāāndūa̍a̍ ā di̍ī nda̍ le̍. Mālɔ̄ɔ̍ nda̍ mā wa̍ yo̍o̍mū. 

18O̍ ko̍ŋ, mi̍ māsā bɛ̄ndōo̍ vēēlū nda̍, mbo̍ nyūnā nda̍ āā, “I̍ di̍mu̍l nya̍ māā tē wāŋ 
lāāndūāā Hi̍būlūi̍ya̍ ā vēlū wānā pɔ̍nɔ̍ɔ̍ pɛ̄, lā dīi̍ chɛ̍lɛ̄kpɛ̍ ko̍ŋ, kɛ̍ vɛ᷅ lā di̍ī nda̍ le̍ 
mī lā māl nda̍ mā wā yo̍o̍mū?” 

19Mi̍ so̍ku̍a̍a̍ ha̍ā mūlūl māsā bɛ̍ndōo̍ āā, “Wāŋ lāāndūāā Hi̍būlūi̍ya̍ nda̍ nda̍, ā cho̍ 
māā wāŋ lāāndūāā I̍chi̍pī na̍nu᷄ŋ te̍. Nda̍ nda̍ vīōlɔ̄ɔ̄ ndāa̍ chō bɛ̍ɛ̍ŋ bɛ̍ɛ̍ŋ. Tē ā 
sɔ̄ɔ̄ŋgu̍u̍ ō pīlɛ̍ īkɛ̄i̍ pɛ̍, lɔ̄ɔ̍ pa̍ na̍a̍ ŋ̄ fūūlūū lo̍ŋ ŋ̄ kōmāl ni᷅ŋ ō vēlū a̍ bā ndɔ̄.” 

20-21Ndu̍yɛ̍ le̍ mɛ̄ɛ̍ so̍ku̍a̍a̍ vi̍a̍lāa̍ ha̍ā ā wo᷄ Mɛ̄lɛ̄ka̍ yɛ̍, mi̍ Mɛ̄lɛ̄ka̍ dūāū nda̍ sa̍lā, 
mbo̍ kē nda̍ chūāūwa̍. Ndu̍yɛ̍, mi̍ I̍sɔ̄lūɛ̍i̍ya̍ hīāū lāchī a̍ kūīyo̍ ta̍u̍ ta̍u̍ bɛ̍ndū. 

22O̍ ko̍ŋ, mi̍ māsā bɛ̍ndōo̍ dūāū sāwāa̍ mbo̍ dīmūl wāŋnda̍ I̍chi̍pī kpo̍u̍ āā, “Chɔ̍ŋ 
a̍ hāū, chɛ̍lɛ̄kpɛ̍ o̍ chɛ̍lɛ̄kpɛ̍ Hi̍būlūi̍ya̍ ā vēlū ni᷅ŋ pɛ̍ mbō wa̍ wānā pɔ̍nɔ̍ɔ̍, lā chūa̍ 
ndu̍ mī lā vīōū ndu̍ Na̍īl o̍ pēēlo̍. Kɛ̍ tē ō wa̍ wānā la̍nɔ̍ɔ̍ pɛ̍, lā ma᷄l ndu̍ mbo̍ wa̍ 
yōōmū.” 

Ɛ̍sɔ̍dɔ̍ɔ̄ 2 

A̍ vīōlɔŋ᷄ Mūu̍sē wo̍ o̍kɔɔ̄ ̄
1Mi̍ ī yɔ̄nu᷄ŋ a̍ te̍le̍ŋ ko̍ŋ, mi̍ po̍ pi᷅lɛ̍ fūlāa̍ o̍ pūlāle̍ Li̍va̍īya̍ chōo̍ mbo̍ chūā la̍nɔ̍ɔ̍, 
ndu̍yɛ̍ la̍nɔ̍ o̍ chūa̍ ho̍ō wo̍ bɛ̍ɛ̍, o̍ pūlāle̍ pi᷅lɛ̍ lēŋ chōo̍ ko̍ni̍ ndu̍ o̍o̍ fu̍la̍ ni̍. 

2Ndu̍yɛ̍, mi̍ chūa̍a̍ ho̍ō ō chūā yo᷄llo̍ mbo̍ vīālū pōo̍. Mɛ̄ɛ̍ chūa̍a̍ ho̍ō chē mɛ̄ɛ̍ 
pōo̍mbɔ̄ ndɔ̄ɔ̍ ho̍ō ō na᷄ŋ yɛ̍, mbo̍ vīāŋ ndu̍ yɔ̄ŋi̍ nda̍ a̍a̍ di̍i̍ ndu̍. Pāŋgo̍ŋ ŋ̄ ŋgāa̍ ō 
wa̍ ndu̍ o̍ bā ō vīāŋāā. 

3Kɛ̍ mɛ̄ɛ̍ pāŋgu̍ŋ ŋgāa̍ mu̍ŋ ŋ̄ hīo̍u̍, mbo̍ chā māā ō nɔ̍lā lɛ̍ mbō vēŋ pōo̍mbɔ̄ɔ̍ ho̍ō 
le̍, o̍ ko̍ŋ mbo̍ chūā kāmbɛ̍i̍ nda̍ lɔ̄ a̍ tɛ̄i̍ yo̍, mbo̍ hōlī hōlī ma̍ŋga̍a̍ lēni᷄ŋ. Mbo̍ yīkpā 
ndu̍ nyɛ̍ kɛ̄ndɛ̄ tɔ̍lɔ̄kɔ̍ yɔ̄ŋi̍ mɛ̄ŋnda̍ŋ mā lūɛ̍i̍ le̍ni᷄ŋ. O̍ ko̍ŋ, mbō chūā pōo̍mbɔ̄ɔ̍ ho̍ō 
mbo̍ wōū ndu̍ o̍ kāmbɛ̍i̍ ko̍ŋ ni᷄ŋ. Mbo̍ chūā kāmbɛ̍i̍ ka̍lāa̍ mbo̍ kɔ̍ kɛ̍sī ndu̍ o̍ Pīo̍o̍ 
Na̍īl kɔ̍ŋgɔ̍ o̍ bīl bɛ̄ndōo̍ ni᷄ŋ. 

4Mi̍ yēmāa̍ pōo̍mbɔ̄ɔ̍ ho̍ō sīm ti᷄ŋ la̍nda̍ŋ mbo̍ wā mɛ̄ŋgɛ̄lāa̍, le̍ mbō sīna̍ nyɛ̍ wa̍ 
yɔ̄nɔ᷄ŋ a̍ yēma̍ ndɔ̄ wo̍. 

5Mi̍ ī yɔ̄nu᷄ŋ mi̍ māsā bɛ̍ndōo̍ I̍chi̍pī chūā ndɔ̄ɔ̍ kūā pūlɔ᷄ŋndo̍ o̍ pīo̍o̍ ho̍ō. Te̍le̍ŋ o̍ 
wa̍ pūlɔ᷄ŋndo̍ wo̍, mi̍ bu̍ɛ̍i̍yāā ndūāā la̍a̍ndūa̍a̍ nda̍ kūā pīo̍o̍ dēmūllo̍. Chūa̍a̍ ho̍ō 

lo̍ pūlɔ᷄ŋndo̍, mbo̍ chā kāmbɛ̍i̍yo̍ o̍ bīllo̍ ni᷄ŋ. O̍ ko̍ŋ, mbo̍ vīām chūā bu̍ɛ̍i̍ wa̍ ndu̍ 
īkɛ̄i̍ yo̍ le̍ mbo̍ kɔ̍ chu̍ā kāmbɛ̍i̍ ko̍ŋ. 

6Mɛ̄ɛ̍ chūā bu̍ɛ̍īyo̍ ho̍ō hīŋ a̍ kāmbɛ̍i̍yo̍, mi̍ māsā bɛ̍ndōo̍ chūā ndɔ̄ɔ̍ kūmbī 
kāmbɛ̍i̍yo̍ ho̍ō. O̍ ko̍ŋ, mbo̍ chā pōo̍mbɔ̄ɔ̍ īhīni̍ le̍ni᷄ŋ, ō wa̍ cha᷄ŋndo̍. Mi̍ nyīɛ̍ɛ̍ye̍ 
bīī ndu̍. Mbo̍ dīmī āā, “Hi̍būlūi̍ya̍, chɛ̄lɛ̄kpɛ̍ ndāa̍ cho̍ ho̍ō ni̍.” 

7O̍ ko̍ŋ, mi̍ yēmāa̍ pōo̍mbɔ̄ɔ̍ ho̍ō kūā nāa̍ māsā bɛ̍ndōo̍ chūā ndɔ̄ɔ̍ ho̍ō chūā. Mbo̍ 
kɔ̍ nyu̍nā ndu̍ āā, “I̍ kɔ̍ mī kɔ̍ ve̍e̍lūl nu̍m wāŋ lāāndūāā Hi̍būlūi̍ya̍ ō pi᷅lɛ̍ mā hu᷄ŋ 
kē ndu̍ chɛ̄lɛ̄kpɔ̍ɔ̍ ho̍ō mbō mānda̍l nu̍m ndu̍?” 

8Mi̍ chu̍a̍a̍ chɛ̄l āā, “E̍ī, kɔ̍ mā kɔ̍ ve̍e̍lūl la̍ ō pīlɛ̍.” Mi̍ chūāāmbɔ̄ɔ̍ kūā mbo̍ kɔ̍ ve̍e̍lu̍ 
kālāa̍ pōo̍mbɔ̄ɔ̍ ho̍ō. 

9Mɛ̄ɛ̍ pōo̍mbɔ̄ɔ̍ ho̍ō ka̍la̍ ndɔ̄ hi᷄ŋ, mi̍ māsā bɛ̍ndōo̍ chūā ndɔ̄ɔ̍ dīmūl ndu̍ āā, “Ā 
chē chɛ̄lɛ̄kpɔ̍ɔ̍ ho̍ō mā kɔ̍ ma̍ndāl la̍ ndu̍. I̍ cho̍ nūm wā pāāwāa̍.” O̍ ko̍ŋ, mi̍ wāna̍ 
chi̍o̍o̍ ho̍ō chūā pōo̍mbɔ̄ɔ̍ ho̍ō mbo̍ kūā a̍ ndu̍. 

10Mɛ̄ɛ̍ pōo̍mbɔ̄ɔ̍ ho̍ō su᷄l mbo̍ yɔ̄nu᷄ŋ ti᷄ŋ so̍ko̍lo̍, mi̍ ka̍la̍ ndɔ̄ chūa̍ ndu̍ mbo̍ kūā a̍ 
ndu̍ nāa̍ māsā bɛ̍ndōo̍ chūā ndɔ̄ɔ̍ chūā. O̍ ko̍ŋ, mi̍ māsā bɛ̍ndōo̍ chūā ndɔ̄ɔ̍ ho̍ō ō 
chūā ni̍ko̍ pōo̍mbɔ̄ɔ̍ ho̍ō māā po̍ ndɔ̄. Mbo̍ dīmī āā, “Pōo̍mbɔ̄ɔ̍ ho̍ō o̍ pēēlo̍ ya̍ so̍li̍ 
ndu̍ ni̍. Le̍la̍ŋ, dīōlā ndɔ̄la̍ŋ la̍ cho̍ ni̍ āā, ‘Mūu̍sē.’ ” 

Mūu̍sē nya̍a̍nu̍ŋ o̍ lɛŋ̄ndē Mid̍īāŋnde̍ŋ niŋ᷄ 
11Mi̍ Mūu̍sē o̍ hi̍ndū mbo̍ sīmnu᷄ŋ la᷅ŋu̍nɔ̄ kālā. Pāa̍le̍ pi᷅lɛ̍, mbo̍ kūā wānāā ndūa̍a̍ 
yīlɔ̄ɔ̄. Nda̍ yɔ̍nūŋ ni̍ māā Hi̍būlūi̍ya̍. O̍ ko̍ŋ, mbo̍ chā mɛ̄ɛ̍ nda̍ chō wānāā ndūa̍a̍ 
wa̍lta̍ ka᷅lā ka᷅la̍ŋ kīo̍o̍ le̍ tōsāa̍ yɛ̍. Mbo̍ chā vɛ̄lɛ̄ mi̍ I̍chi̍pīnɔ̄ɔ̍ ō wā Hi̍būlūi̍nɔ̍ɔ̍ lɔ̄ɔ̍. 

12Mi̍ Mūu̍sē mɛ̍ɛ̍ndīa̍ŋ nya̍lākū nyālākū o̍ chi̍ wa̍nā le̍. O̍ ko̍ŋ, mbo̍ dīī I̍chi̍pīnɔ̄ wa̍ 
ko̍ŋ Hi̍būlūi̍nɔ̍ɔ̍ lɔ̄ɔ̍ wo̍, mbo̍ chɔ̄ ndu̍ o̍ si̍o̍ōŋnde̍ ni᷄ŋ. 

13Dīi̍mā ndɔ̄ɔ̍ o̍ pīlɔ̄ɔ̍, mi̍ Mūu̍sē mi̍i̍ŋgū vɛ̄lɛ̄ nāa̍ wānāā ndūa̍a̍ chūā. Mbo̍ chā 
Hi̍būlūi̍ya̍ nda̍ ŋīɔ̍ɔ̍ŋ ā wa̍ sɔ̍ŋgɔ̄ɔ̍. Mbo̍ dīmūl ō ndu̍ o̍o̍ nɔ̍ di̍ le̍ wo̍ āā, “Vɛ᷅ ma̍ wā 
chāa̍ŋ nūm Hi̍būlūi̍nɔ̍ɔ̍ lɔ̄ɔ̍?” 

14Mi̍ pōo̍ lō o̍ ko̍ŋ, mbo̍ dīmūl ndu̍ āā, “Nɛ̄ɛ̍nɛ̍ kɛ̍si̍ yɛ̄ nu̍m nāa̍ chōo̍ wa̍nā ba̍nā, 
mbo̍ sīīŋgūū nu̍m wāna̍ kɔ̍ɔ̍sā a̍ na̍a̍ wo̍? Bāā a̍ ye̍e̍ma̍ mā dīī ya̍ mɛ̄ɛ̍ ŋ̄ dīī chīɛ̍i̍ 
I̍chi̍pīnɔ̄ ko̍ŋ yɛ̍?” Mɛ̄ɛ̍ Mūu̍sē tu̍e̍i̍ nyɛ̄ pōo̍ ho̍ō ō dīmī wo̍, mi̍ sīōōŋnde̍ bīī ndu̍, 
mbo̍ yīya᷄ŋ māā, wāŋnda̍ kɛ̄ɛ̍ si̍nā a̍ sūɛ̍i̍ he̍ī o̍kɔ̄ɔ̄ le̍. 

15O̍ ko̍ŋ kɔ̍ɔ̍lī, mɛ̄ɛ̍ Māsāa̍ I̍chi̍pī tūe̍i̍ a̍ nyɛ̄ Mūu̍sē to̍sa̍ ko̍ŋ ndo̍ o̍kɔ̄ɔ̄, mbo̍ kɛ̄ɛ̄sīāā 
le̍ Mūu̍sē dīyɔ̄ɔ̍. Kɛ̍ mi̍ Mūu̍sē nya̍a̍nu᷄ŋ o̍ lɛ̄ŋndē Mi̍dīāŋnde̍ŋ ni᷄ŋ. 

16Pāa̍le̍ pi᷅lɛ̍, mi̍ Mūu̍sē kɔ̍ cha᷅l o̍ so̍o̍ŋ māmɛ̄ŋndo̍ īkɛ̄i̍. Ndu̍yɛ̍, po̍ pi᷅lɛ̍ wa̍ o̍ lɛ̄ŋndē 
lēŋ ni᷄ŋ dīōla̍ŋ āā, Chɛ̍tu̍lō, wānā so̍līāā lāsa̍lāa̍ o̍ wa̍ ni̍. Ndu̍ o̍o̍ nɔ̍ chūāūwāā 
lāāndūa̍a̍ ā ŋɔ᷄mmɛ̍ū. Mi̍ ī yɔ̄nu᷄ŋ mi̍ chūāāmbūa̍a̍ ha̍ā kūā o̍ so̍o̍ŋ māmɛ̄ŋ kōŋ, le̍ 
mɛ̄ŋnda̍ŋ kɔ̄ndɔ̄ɔ̍ le̍ dɔ̄wɔ̄ɔ̍ o̍ nyɛ̄ nda̍ dōū chūīŋnda̍ a̍ sāa̍ fi̍nyā ndāa̍ mɛ̄ŋnda̍ŋ 
ndo̍ ni᷄ŋ. 

17Kɛ̍ mi̍ wānāā māndāā lāsāa̍ ā pūm ā hūŋ, ma̍ hu᷄ŋ to̍ū chūāūwāā Chɛ̍tu̍lō wa̍. O̍ 
ko̍ŋ, mi̍ Mūu̍sē su̍ŋgū le̍ nda̍. Mbo̍ mālā nda̍. Mbo̍ kōndūl nda̍ mɛ̄ŋnda̍ŋ le̍ chɔ̄lūāā 
ndāa̍. 

18Mɛ̄ɛ̍ nda̍ mīīŋgu̍ chi̍e̍e̍, mi̍ Chɛ̍tu̍lō fi̍nyā ndā nyu̍nā nda̍ āā, “Lā vɛ᷅ hāū ke̍lēŋā 
hūnɔ̄ɔ̍ ho̍ō?” 

19Ma̍ dīmūl ndu̍ āā, “Fi̍nyā I̍chi̍pīnɔ̄ pi᷅lɛ̍ ma̍la̍ na̍a̍ ni̍. Mɛ̄ɛ̍ na̍a̍ ŋ̄ kūɛ̄, mi̍ wānāā 
māndāā lāsāa̍ pūm ā kɔ̍ to̍ū na̍a̍. Kɛ̍ mi̍ fi̍nyā kōŋ sūŋgū le̍ na̍a̍. Ndu̍ ko̍ni̍ bɛ̍ɛ̍ 
ko̍ndu̍l chɔ̄lūāā nāa̍ mɛ̄ŋnda̍ŋ ni̍.” 

20Mi̍ Chɛ̍tu̍lō fi̍nyā ndā nyu̍nā nda̍ āā, “Ɔ̍ɔ̄ po̍ ka̍lāa̍? Vɛ᷅ lā hi᷄ŋ nya̍ nda̍ā le̍? Lā kɔ̍ 
mī lā kɔ̍ ve̍e̍lū ndu̍ mī ŋ̄ hu᷄ŋ di̍o̍nūŋ nyɛ̄ dīa̍a̍ na̍a̍ nda̍ā la̍tu̍lu̍.” 

21O̍ ko̍ŋ, ma̍ kɔ̍ ve̍e̍lū Mūu̍sē. Ndu̍yɛ̍ mi̍ Mūu̍sē hi̍nī kɔ̄l le̍ mbō wa᷄ Chɛ̍tu̍lō o̍ bɛ̄ŋgu̍ 
cho̍o̍. O̍ ko̍ŋ, mi̍ Chɛ̍tu̍lō ke᷅ Mūu̍sē chūā ndɔ̄ɔ̍ ō pi᷅lɛ̍ dīōla̍ŋ āā, Sīpo̍o̍lūā, le̍ mā cha᷄l 
nda̍ ndu̍ o̍ nɔ̄ɔ̍ ni᷄ŋ. 

22Mɛ̄ɛ̍ Sīpo̍o̍lūā chūa̍ yo᷄llo̍, mbo̍ vīlūl Mūu̍sē pōo̍. O̍ ko̍ŋ, mi̍ Mūu̍sē dīmī āā, 
“Mīāllo̍ ya̍ I̍ cho̍ o̍ lɛ̄ŋnde̍ŋ nde᷅ŋ ni᷄ŋ ni̍. Le̍la̍ŋ, I̍ cho̍ po᷄ nu̍u̍ ho̍ō dīōla̍ŋ kē āā, 
‘Ka̍a̍sīɔ̄ŋ.’ ” 

23O̍ ko̍ŋ kɔ̍ɔ̍lī, mɛ̄ɛ̍ wɔ̄sīlā fāŋgā lā hīo̍u̍, mi̍ māsā bɛ̍ndu̍ wa̍ o̍ lɛ̄ŋndē I̍chi̍pīle̍ŋ ni᷄ŋ 
ndo̍ ō wū. Kɛ̍ wāŋnda̍ I̍chi̍pī ā wa̍ wɔ̄ hīōūwɔ̄ɔ̍ lāchī a̍ wāŋnda̍ I̍sɔ̄lūɛ̄ī nyɛ̄ pālāa̍ 
tūsīo̍o̍ chōo̍, mā bīī nda̍ bīyɔ̄ɔ̄ lēchīɔ̍ɔ̍. O̍ ko̍ŋ, mi̍ wāŋnda̍ I̍sɔ̄lūɛ̄ī a̍ wa᷅ kōŋu̍llo̍ nāa̍ 
Mɛ̄lɛ̄ka̍ chūā le̍ mbō māla̍ nda̍. Ndu̍yɛ̍, mi̍ cha᷄ŋ ndāa̍ fūūlūū nāa̍ Mɛ̄lɛ̄ka̍ chūā. 

24Mi̍ Mɛ̄lɛ̄ka̍ tūɛ̄ī pīɛ̄īlē ndāle̍ŋ, mbo̍ lōōnu᷄ŋ a̍ kpe̍ma̍ o̍ yīi̍ nda̍ E̍bīlāha᷅m, a̍ Āa̍se̍, 
a̍ Che̍kɔ̍pū wo̍. 

25Le̍ he̍ī, mɛ̄ɛ̍ Mɛ̄lɛ̄ka̍ chē nyɛ̄ pālāā wāŋnda̍ I̍chi̍pī a̍ wa̍ wānāā ndūa̍a̍ tūsīo̍o̍ chōo̍ 
wo̍, mi̍ nyīɛ̍ɛ̍ye̍ ī bīī ndu̍ le̍ nda̍. 

Ɛ̍sɔ̍dɔ̍ɔ̄ 3 

A̍ mɛɛ̄ ̍Mɛl̄ɛk̄a̍ vēēlu̍ Mūu̍sē yɛ ̍o̍kɔɔ̄ ̄
1O̍ wa̍ a̍ te̍le̍ŋ pu̍m, mi̍ Mūu̍sē wa̍ chɔ̄lūa̍a̍ Chɛ̍tu̍lō le̍fū ndɔ̍ wa̍ māndāa̍. Chɛ̍tu̍lō 
ko̍ŋ yɛ̄, ndu̍ wa̍ wānā so̍līāā lāsa̍lāa̍ o̍ lɛ̄ŋndē Mi̍dīāŋnde̍ŋ ni᷄ŋ ni̍. A̍ te̍le̍ŋ ko̍ŋ, mi̍ 
Mūu̍sē o̍ chu̍ā sāa̍ a̍ chūīŋāā o̍ wa̍ ka̍ŋ māndāa̍ wa̍ mbo̍ kēēkū a̍ nda̍ o̍ lɛ̄ŋndē 
po̍lte̍ŋ ni᷄ŋ, bā pāa̍le̍ŋ lē dēllo̍ o̍ pēmbīī Mɛ̄lɛ̄kɛ̍i̍ īkɛ̄i̍, ndi̍ yɔ̍nūŋ māā Pēmbīī 
Sa̍a̍nāīve̍ ni̍. 

2O̍ ko̍ŋ, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chɔ̄mnu᷄ŋ ndu̍ o̍ lēyīŋ o̍ yɔ̄m pūīyāa̍ 
pɔ̄mbɔ̄ɔ̍ chōo̍. Mi̍ Mūu̍sē cha᷅ yīŋnde̍ŋ sānde̍i̍ o̍ yɔ̄mndo̍ ho̍ō tɛ̄ɛ̄ŋ. Yīŋnde̍ŋ lē wa̍ 
sānde̍i̍, kɛ̍ yɔ̄mndo̍ ve̍ ŋɔ᷅ le̍. 

3Mɛ̄ɛ̍ Mūu̍sē che᷅ nyɛ̍ wa̍ yɔ̄nɔ᷄ŋndo̍ wo̍, mi̍ kɔ̄ndɔ̄fi̍llo̍ bīī ndu̍. Mbo̍ dīmī āā, “Īmāā 
vɛ̄ɛ̍nɛ̍ i̍ cho̍ yɛ̍ he̍ī? Kāni̍ bɛ̍ɛ̍ I̍ chi̍ wɔ̍ i̍ wa̍ā nu̍a̍ā le̍. Vɛ̄ɛ̍nɛ̍ yīŋnde̍ŋ lē wa̍ yɛ̍ sānde̍i̍ 

o̍ yɔ̄mndo̍ chōo̍, kɛ̍ yɔ̄m kōŋ ō ŋu̍ē le̍? Mɛ̄ɛ̍ mī I̍ fūūlu̍u̍ lo̍ŋ di̍ mī I̍ kɔ̍ chɔ᷅ a̍ lēhɔ̄l 
pɛ̍ɛ̍ŋ.” 

4Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ che᷅ māā Mūu̍sē yēēma̍ mbō sɔ̄ɔ̄ŋgu̍u̍ o̍ yɔ̄mndo̍ ho̍ō īkɛ̄i̍, 
mbo̍ vēēlū ndu̍ o̍ yɔ᷄m wa̍ ko̍ŋ sa̍nde̍i̍yo̍ ni᷄ŋ āā, “Mūu̍sē, Mūu̍sē.” Mi̍ Mūu̍sē chɛ᷅l 
āā, “Ēe̍, I̍ cho̍ na̍nu᷄ŋ.” 

5O̍ ko̍ŋ, mi̍ Mɛ̄lɛ̄ka̍ dīmūl ndu̍ āā, “Mɛ̍ɛ̍lu̍ tɛ̍ɛ̄ŋ ndo̍ŋ ki̍nɛ̍i̍. Sɔ̍ɔ̍ŋgūū o̍ yɔ̄m kōŋ īkɛ̄i̍ 
le̍. So̍li̍ kɔ̄vɛ̄i̍la̍ cho̍ nūm o̍ ŋ̄pēlū la̍ŋ, kāni̍ fo̍ndōle̍, lɛ̄ŋndē ŋ̄ si᷄m nde̍ŋ chōo̍ le̍ŋ, 
lɛ̄ŋndē kāsīle̍ŋ le̍ cho̍ ni̍. 

6Ya̍ cho̍ Mɛ̄lɛ̄ka̍ fi̍nyāā nūm a̍ ma̍māa̍ E̍bīlāha᷅m, a̍ Āa̍se̍, a̍ Che̍kɔ̍pū wo̍ ni̍.” O̍ ko̍ŋ, 
mi̍ Mūu̍sē vi̍āŋ hɔ̄lla̍, kāni̍ fo̍ndōle̍, sīōōŋnde̍ wa̍ ndu̍ le̍ Mɛ̄lɛ̄ka̍ chɔ̄ɔ̍. 

7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Mūu̍sē, I̍ che᷅ dɛ̍nɛ̍ pa̍lāa̍ wāŋnda̍ 
I̍chi̍pī a̍ cho̍ wānāā nīa̍a̍ tūsīo̍o̍ chōo̍ o̍ lɛ̄ŋndē I̍chi̍pīle̍ŋ ni᷄ŋ ndo̍. Ndu̍yɛ̍, lēpīɛ̄ī o̍ 
lēpīɛ̄ī nda̍ chō le̍ nda̍ mālāa̍ mī ba̍ŋa̍ nda̍ o̍ chɛ̄lē nda̍ chō ni᷄ŋ nde̍ŋ, I̍ tu̍e̍ī kpo̍u̍. 
Sāŋgā o̍ sāŋgā nda̍ chō wāŋnda̍ I̍chi̍pī o̍ bā bɛ̄ŋgu̍, sāŋgā kōŋ bɛ̍ɛ̍ I̍ che᷅ ndu̍. 

8Le̍la̍ŋ, I̍ hi᷅ŋ le̍ mī ba̍ŋa̍ nda̍ wāŋnda̍ I̍chi̍pī o̍ bā. I̍ cho̍ nda̍ sōlī o̍ lɛ̄ŋndē I̍chi̍pīle̍ŋ 
ni᷄ŋ, mī ku̍ɛ̄ a̍ nda̍ o̍ lɛ̄ŋndē kɛ̄ndɛ̄lē bɛ̄ndūle̍ŋ ni᷄ŋ. Lɛ̄ŋnde̍ cho̍ lē pīāā a̍ nyɛ̄m 
kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ, le̍ŋ le̍ 
yɔ̍nūŋ ni̍ māā lɛ̄ŋndē Ke̍na̍na̍i̍tīi̍ya̍, a̍ Hi̍ta̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ 
Hi̍va̍i̍tīi̍ya̍, a̍ Chɛ̍bu̍sa̍i̍tīi̍ya̍. 

9I̍ tu̍e̍ī kōŋu̍lta̍ wānāā nīa̍a̍ cho̍ le̍ mālāa̍ nāa̍ ya̍ chu̍ā la̍ŋ. Ndu̍yɛ̍, mi̍ cha᷅ dɛ̍nɛ̍ pa̍lāā 
bɛ̄ndū wāŋnda̍ I̍chi̍pī cho̍ nda̍ tūsīo̍o̍ chōo̍ wo̍. 

10Le̍la̍ŋ, I̍ cho̍ nūm vīōmɔ̄ɔ̄ I̍chi̍pī nāa̍ māsā bɛ̍ndōo̍ I̍chi̍pī chūā le̍ mā kɔ̍ so̍lī 
wānāā nīa̍a̍ o̍ lɛ̄ŋndē I̍chi̍pīle̍ŋ ni᷄ŋ, nda̍ yɔ̍nūŋ māā I̍sɔ̄lūɛ̍i̍ya̍ ni̍.” 

11Kɛ̍ mi̍ Mūu̍sē di̍mūl Mɛ̄lɛ̄ka̍ āā, “Mɛ̄lɛ̄ka̍, wāna̍ māāvɛ̄ɛ̍nɛ̍ ya̍ I̍ cho̍ yɛ̄ mī ku̍ɛ̄ nāa̍ 
māsā bɛ̄ndōo̍ I̍chi̍pī chūā, le̍ mī kɔ̍ so̍lī I̍sɔ̄lūɛ̍i̍ya̍ o̍ chɛ̄le̍ŋ ni᷄ŋ I̍chi̍pī?” 

12Mi̍ Mɛ̄lɛ̄ka̍ dīmūl ndu̍ āā, “I̍ cho̍ wa̍ lātu̍lu̍ a̍ nūm. I̍ cho̍ nūm tāāmāsi̍o̍o̍ chɔ̄m, o̍ 
cho̍ nūm chɔ̄m māā ya̍ kpe̍e̍kpe̍i̍ ve᷅m nu̍m ni̍ wo̍. Wāŋnda̍ ha̍ā sōlī ŋ̄ chō nda̍ lākɔ̄ 
mā hi᷄ŋ a̍ nda̍ wo̍, nūm ni̍, nda̍ ni̍, o̍ pēmbēi̍ he̍ī nya̍ chō ya̍ hūnɔ̄ɔ̄ sōōlūū ni̍.” 

13Kɛ̍, mi̍ Mūu̍sē di̍mūl Mɛ̄lɛ̄ka̍ āā, “Tē ō wa̍ yɛ̍ mī ku̍ɛ̄ mi̍ kɔ̍ di̍mūl wāŋnda̍ I̍sɔ̄lūɛ̄ī 
māā Mɛ̄lɛ̄ka̍ fi̍nyāā nyāā ma̍māa̍ nda̍ a̍a̍ pi̍ɛ̍īyo̍ ndu̍ ve᷅m ya̍ nāa̍ nya̍ chu̍ā ni̍, mā 
lo̍ o̍ ko̍ŋ mā nyūna̍ ya̍ āā, ‘Ɔ̍ɔ̄ dīōlā ndɔ̄la̍ŋ?’ Vɛ̄ɛ̍nɛ̍ ya̍ di̍mu̍l lɛ̍ nda̍?” 

14Mi̍ Mɛ̄lɛ̄ka̍ lō o̍ ko̍ŋ mbo̍ dīmūl ndu̍ āā, “Di̍mu̍l nda̍ māā dīōlā nīla̍ŋ āā, ‘Ya̍ cho̍ 
ya̍ ni̍.’ Tē ā kūɛ̄ nāa̍ wāŋnda̍ I̍sɔ̄lūɛ̄ī chu̍a̍ pɛ̍, di̍mu̍l nda̍ āā, ‘Ya̍ cho̍ ya̍ ni̍, ve᷅m ya̍ 
nāa̍ nya̍ chūā ni̍.’ 

15Di̍mu̍l I̍sɔ̄lūɛ̍i̍ya̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍, ō 
E̍bīlāha᷅m, a̍ Āa̍se̍, a̍ Che̍kɔ̍pū, ya̍ ve᷅m nu̍m nāa̍ nda̍ chūā ni̍. Dīōlā nīla̍ŋ la̍ cho̍ la᷅ŋ 

le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍, chɔ̍ŋ ni᷅ŋ a̍ hāū mbō kūɛ̄ a̍ lāchī kɛ᷅ dīōla̍ŋ nda᷅ŋ wāŋnda̍ 
wā ya̍ ni̍ŋ ve̍e̍lōo̍ ni̍. 

16Le̍la̍ŋ, tē ā kūɛ̄ pɛ̍, a̍ kɔ̍ ve̍e̍lū lāŋgba̍ā kālla̍ I̍sɔ̄lūɛ̄ī kpo̍u̍ nāa̍ pi᷅lɛ̍, a̍ do̍u̍nu̍ŋ nda̍ 
ko̍na̍. A̍ di̍mu̍l nda̍ māā, ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ E̍bīlāha᷅m, 
a̍ Āa̍se̍, a̍ Che̍kɔ̍pū, māā ya̍ Mɛ̄lɛ̄ka̍ ko̍ŋ chɔ̍mnu̍ŋ nu̍m ni̍. Mi̍ dīmūl nu̍m māā i̍ 
mɛ̍ɛ̍nda̍ŋ mi̍ cha᷅ nyɛ̄ pālāā wāŋnda̍ I̍chi̍pī a̍ cho̍ nya̍ tūsīo̍o̍ chōo̍ wo̍. 

17Le̍la̍ŋ, I̍ kɛ̍ɛ̍si̍a̍a̍ le̍ mī so̍li̍ nda̍ o̍ nyɛ̄ pālāā kōŋ ni᷄ŋ, mī ku̍ɛ̄ a̍ nda̍ o̍ lɛ̄ŋndē 
kɛ̄ndɛ̄lē bɛ̄ndūle̍ŋ ni᷄ŋ. Lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ 
fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ, le̍ŋ le̍ yɔ̍nūŋ ni̍ māā lɛ̄ŋndē 
Ke̍na̍na̍i̍tīi̍ya̍, a̍ Hi̍ta̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ 
Chɛ̍bu̍sa̍i̍tīi̍ya̍. 

18“Tē ā kūɛ̄ pɛ̍, mā kɔ̍ do̍o̍nu᷄ŋ wa᷅ŋ bɛ̄ndūāā ha̍ā ko̍na̍ a̍ nyɛ̄ o̍ nyɛ̄ ya̍ I̍ di̍mu̍l nūm, 
ā chō lāāla̍ŋ a̍ nu̍m. O̍ ko̍ŋ, mī lā chɛ᷄ŋ mī lā kūɛ̄ nya̍ nda̍ā o̍ māsā bɛ̍ndōo̍ I̍chi̍pī 
lo̍, mī lā kɔ̍ dīmūl ndu̍ āā, ‘Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Hi̍būlūi̍ya̍ ō chɔ̄mnu̍ŋ na̍a̍. 
Le̍la̍ŋ, ŋ̄ ye̍e̍ma̍ mā ma̍l na̍a̍ mī ŋ̄ kūɛ̄ kɔ̄lā pālɛ̍i̍ ya̍a̍ o̍ po̍llo̍ ni᷄ŋ, mī ŋ̄ kɔ̍ so̍li̍ sa̍lāla̍ŋ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍, Mɛ̄lɛ̄ka̍ na̍a̍.’ 

19Kɛ̍ lā kɔ̍ bɛ̍ɛ̍ mī lā kɔ̍ do̍o̍nu᷄ŋ ndu̍ sɔ̄ɔ̍ŋ mu᷅ŋ kpo̍u̍ ko̍na̍, ō cho̍ chɛ̍lɔ̄ɔ̄ mbō ma᷄l 
nya̍ le̍, mɛ̄ɛ̍ mbō wa᷄ a̍ ka̍ka̍. 

20Le̍la̍ŋ, I̍ cho̍ lɛ̄ŋndē I̍chi̍pī le̍ŋ nyɛ̄ pālāā bɛ̄ndōo̍ tūsī chōo̍ a̍ sɔ̄ɔ̍ŋ īsīōōŋ bɛ̄ndo᷄ŋ 
nda̍ tōsāa̍ tɛ̍ɛ̄ŋ. Ko̍ŋ cho̍ tōsā ni̍ mā ma᷄l nya̍ mī lā kūɛ̄. 

21“Ndu̍yɛ̍, I̍ cho̍ tōsā mī wāŋnda̍ I̍chi̍pī a̍ che᷅ nya̍ nyīnā. Ko̍ŋ to̍sā ni̍, tē lā fūla̍ 
I̍chi̍pī pɛ̍ mī lā wa̍ kɔ̄la̍ŋ, lā ku̍ē ba̍lā fo̍ndō le̍. 

22Ndu̍yɛ̍, tē lā wa̍ fāŋa᷄ŋndo̍ I̍chi̍pī pɛ̍, wānā la̍nɔ̍ o̍ wānā la̍nɔ̍ I̍sɔ̄lūɛ̍i̍nɔ̍, ō nyūna̍ 
chāa̍ŋ ndɔ̄ I̍chi̍pīnɔ̄ nda̍ chīɛ̄ɛ̄li̍āŋndo̍, ndu̍yɛ̍ a̍ wānā la̍nɔ̍ I̍chi̍pīnɔ̄ nda̍ chō chīɛ̄ī 
ni̍ŋ, le̍ mbō ke̍ ndu̍ nyɛ̄lā chūɛ̄ɛ̄na᷄ŋnda̍ŋ lā ti᷄ŋ, a̍ nyɛ̄m chūɛ̄ɛ̄na᷄ŋ nda̍ tōōsi̍a̍a̍ a̍ 
ko̍o̍līi̍yo̍ŋ, ndu̍yɛ̍ a̍ ka̍ni᷄ŋ hu̍mbo᷄ŋ ndo̍ŋ. Tē lā sɔ̄la̍ nyɔ̄ɔ̍ŋ mu᷅ŋ pɛ̍, lā wōu̍ 
chūāūwāā nyāa̍ pi̍a̍a̍ndūa̍a̍, a̍ chūāūwāā nyāā la̍a̍ndūa̍a̍. Ko̍ŋ cho̍ tōsā ni̍, mī lā 
kūɛ̄nu᷄ŋ a̍ nyɛ̄m kɛ̄ndɛ̄ŋ wāŋnda̍ I̍chi̍pī hɔ̍lɔ̄bi̍.” 

Ɛ̍sɔ̍dɔ̍ɔ̄ 4 

Mɛl̄ɛk̄a̍ ke᷄ Mūu̍sē kpāāya̍ kɔn̄dɔf̄il̍i ̍bɛn̄dōo̍ 
1Mi̍ Mūu̍sē lō o̍ ko̍ŋ mbo̍ nyūnā Mɛ̄lɛ̄ka̍ Ya̍a̍wɛ̄ɛ̄ āā, “Kɛ̍ tē ō wa̍ yɛ̄ mī wāŋnda̍ 
I̍sɔ̄lūɛ̄ī a̍ kɛ̍ɛ̍ le̍ lāāla᷄ŋndo̍ a̍ nyɛ̄ ya̍ Ī di̍mu̍l nda̍ wo̍, ndu̍yɛ̍, mā ye᷄ŋ ya̍ lānī le̍, mā 
dīmi̍ māā o̍ cho̍ nūm Mɛ̄lɛ̄ka̍ Ya̍a̍wɛ̄ɛ̄ le̍ chɔ̍mnu̍ŋ ya̍ le̍? Vɛ̄ɛ̍nɛ̍ ya̍ to̍sa̍ yɛ̍?” 

2Mi̍ Mɛ̄lɛ̄ka̍ Ya̍a̍wɛ̄ɛ̄ nyūnā ndu̍ āā, “Ō yɛ̄ɛ̍nɛ̍ cho̍ yɛ̄ kōŋ nu̍m o̍ bā?” Mi̍ Mūu̍sē 
mu̍lūl ndu̍ āā, “Tīnda̍a̍ cho̍ ya̍ o̍ bā ni̍.” 

3Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Ma̍l lɔ̍ tīnda̍ ko̍ŋ lɛ̄ŋ.” Mi̍ Mūu̍sē ma᷅l tīnda̍a̍ 
lɛ̄ŋ. Mi̍ tīnda̍a̍ ho̍ō sīmnu᷄ŋ kɛ̍ūwo̍. O̍ ko̍ŋ mi̍ Mūu̍sē nya̍a̍nu᷄ŋ. 

4Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Kɔ̍ mā kɔ̍ sa̍ā ndu̍ lōmnde̍ŋ mā chūa̍.” Mi̍ 
Mūu̍sē si̍ɛ̍ndī bāa̍ mbo̍ sāā kɛ̄ūwo̍ ho̍ō lōmnde̍ŋ. O̍ ko̍ŋ, mi̍ kɛ̄ūwo̍ sīmnu᷄ŋ vɛ̍lɛ̄ 
tīnda̍a̍ Mūu̍sē o̍ ba̍. 

5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Tē ā kūɛ̄ pɛ̍ mā kɔ̍ do̍u̍nu̍ŋ nda̍ ko̍na̍, 
ndu̍yɛ̍ mā lāāla̍ŋ a̍ nūm te̍, mɛ̄ɛ̍ a̍ to̍sa̍ ni᷅ŋ ka̍a̍ma̍a̍ ho̍ō nda̍ o̍ hɔ̄l kpe̍nde̍ke̍le̍. Ko̍ŋ 
cho̍ tōsā ni̍, mā lāāla̍ŋ māā, ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍, ō 
E̍bīlāha᷅m, a̍ Āa̍se̍, a̍ Che̍kɔ̍pū nda̍ a̍a̍ pi̍ɛ̍īyo̍, māā ya̍ Mɛ̄lɛ̄ka̍ ko̍ŋ chɔ̍mnu᷄ŋ nu̍m 
ni̍.” 

6Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ vɛ̄lɛ̄ o̍ ko̍ŋ mbo̍ dīmūl Mūu̍sē āā, “Wo̍u̍nu̍ŋ ndɔ̍ bāa̍ o̍ 
dōmāa̍ ni᷄ŋ.” Mi̍ Mūu̍sē wo̍u̍nu᷄ŋ bāa̍ o̍ dōmāa̍ ni᷄ŋ. Mɛ̄ɛ̍ o̍ so̍li̍ bāa̍ o̍ dōmāa̍ ni᷄ŋ, 
mbo̍ chā mi̍ bāa̍ yɔ̄nu᷄ŋ ndu̍ ō hūmbū fo̍ a̍ nāā wɔ̄ɔ̍ŋ pūm. 

7Mi̍ Mɛ̄lɛ̄ka̍ di̍mūl vɛ̄lɛ̄ Mūu̍sē āā, “Mi̍ŋgi̍ŋ ndɔ̍ vɛ̄lɛ̄ ba̍ā o̍ dōmāa̍ ni᷄ŋ.” Mi̍ Mūu̍sē 
mi̍ŋgi̍ŋ vɛ̍lɛ̄ bāa̍ o̍ dōmāa̍ ni᷄ŋ. Mɛ̄ɛ̍ o̍ so̍li̍ŋ bāa̍ o̍ dōmāa̍ ni᷄ŋ, mi̍ bā kōŋ sīāŋgū 
kpɛ̍lɛ̄kɛ̍, mbo̍ mīīŋgū māā pāāndū. 

8Mi̍ Mɛ̄lɛ̄ka̍ Ya̍a̍wɛ̄ɛ̄ dīmūl ndu̍ āā, “Tē ā chɔ᷄m nda̍ tāāmāsi̍ tāso̍o̍ ho̍ō pɛ̍, mā 
lāāla̍ŋ a̍ nūm te̍, a̍ to̍sa̍ vɛ̄lɛ̄ ō dīi̍ŋ ndɔ̄ɔ̍ ho̍ō. Te̍ a̍ chɔ᷄m nda̍ ni᷅ŋ ko̍ŋ pɛ̍, nāa̍ pu᷅m 
ā chō lāāla̍ŋ. 

9Ndu̍yɛ̍ tē ō wa̍ pɛ̍ mā chɔ᷄m nda̍ tāāmāsi̍la̍ ti̍ɔ̍ɔ̍ŋ nda̍ŋ nda᷅ŋ, mā lāāla̍ŋ a̍ nūm te̍, 
ndu̍yɛ̍ mā ye᷄ŋ nu̍m lānī le̍, ā kɔ̄ndū mɛ̄ŋnda̍ŋ Na̍īl o̍ pēēlo̍ a̍ ta̍la̍ ma̍ŋ lɛ̄ŋ nda̍ o̍ 
hɔ̄l. Tē ā ta̍la̍ pɛ̍, mɛ̄ŋmā māŋ mā chō sīmnɔ᷄ŋ ko̍o̍wa̍ŋ kpo̍so̍ŋ.” 

10Kɛ̍ mi̍ Mūu̍sē di̍mūl Mɛ̄lɛ̄ka̍ Ya̍a̍wɛ̄ɛ̄ āā, “O̍o̍ Māsānɔ̄ɔ̍ Mɛ̄lɛ̄ka̍, yāndi̍i̍ vi̍ām ya̍ le̍, 
kāni̍ bɛ̍ɛ̍ I̍ cho̍ wa̍nā cha̍a̍ īsɔ̄ɔ̍ le̍. Ndu̍yɛ̍, su̍ŋ su̍ŋ bɛ̍ɛ̍, I̍ cho̍ wa᷅na̍ cha̍a̍ īsɔ̄ɔ̍ le̍. I̍ 
cho̍ wa᷅na̍ nɔ̍la̍ īsɔ̄ɔ̍ yo̍ōna̍ yo̍ōna̍ le̍, ndu̍yɛ̍ I̍ cho̍ wa᷅na̍ yi̍ya̍ŋ chɔ̍ chɔ̍ le̍ īsɔ̄ɔ̍ di̍mī 
le̍.” 

11Mi̍ Mɛ̄lɛ̄ka̍ dīmūl ndu̍ āā, “Ō nɛ̄ɛ̍nɛ̍ to̍o̍si̍a̍a̍ yɛ̄ sōndō wāna̍ chi̍o̍o̍? Ō nɛ̄ɛ̍nɛ̍ to̍sā 
yɛ̄ mī wāŋndo̍ sīmnu᷄ŋ bo̍bo̍nɔ̍ ɔ̄ɔ̄ wāna̍ nīlā bāŋu̍lɛ̍i̍? Ō nɛ̄ɛ̍nɛ̍ to̍sā yɛ̍ mī wāŋndo̍ 
chē, ɔ̄ɔ̄ mbō sūma̍? Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ to̍sā sɔ̄ɔ̍ŋ mu̍ŋ ni̍. 

12Le̍la̍ŋ kɔ̍, I̍ cho̍ nu̍m mālā mā sōō. Ndu̍yɛ̍ nyɛ̄ o̍ nyɛ̄ ŋ̄ nɔ̄ le̍ dīmīo̍o̍ I̍ cho̍ nu̍m 
chɔ̄m.” 

13Kɛ̍, mi̍ Mūu̍sē mu̍lī āā, “Yāndi̍i̍ Māsānɔ̄ɔ̍, vi̍o̍m wa̍nā che̍le̍ŋ.” 

14O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ Mūu̍sē. Mbo̍ dīmūl Mūu̍sē āā, “Bɛ̄ 
nūm te̍ cho̍ E̍lɔ̄ŋ Li̍va̍īnɔ̍ le̍? I̍ si̍nā māā ndu̍ cha̍ā su̍ɛ̍i̍ wa̍la̍ŋ. Ō chō ni᷅ŋ bɛ̍ɛ̍ hūnɔ̄ɔ̍ 
le̍ nu̍m chɔ̄ɔ̍. Ndu̍yɛ̍, tē ō chē nu᷄m pɛ̍, ō chō kɔ̄l nāŋɔ̄ɔ̄ ta̍u̍ ta̍u̍. 

15Le̍la̍ŋ, tē lā kūɛ̄ pɛ̍, a̍ kɔ̍ so̍ō nāa̍ ndu̍ chu̍a̍, a̍ chɔ̍m ndu̍ nyɛ̄ o̍ nɔ̍ le̍ dīmīo̍o̍ wo̍. I̍ 
cho̍ nya̍ mālā, mī chɔ̄m nya̍ mɛ̄ɛ̍ nya̍ sūāā yɛ̍. Ndu̍yɛ̍ mī chɔ̍m nya̍ nyɛ̄ nya̍ nɔ̄ le̍ 
tōsāa̍ wo̍. 

16E̍lɔ̄ŋ cho̍ wā sōndō nūmndo̍ le̍ sūɛ̍i̍ nāa̍ wāŋnda̍ chūā ni̍. Ndu̍yɛ̍ mī nūm wa̍ 
sōndō nūu̍. 

17Kɛ̍ ndu̍yɛ̍, kɔ̍ a̍ tīnda̍ ko̍ŋ nūm o̍ bā. A̍ tīnda̍ ko̍ŋ ŋ̄ chō wā sɔ̄ɔ̍ŋ ka̍a̍ma̍ŋ tōsāa̍ 
ni̍.” 

A̍ mīīŋgū Mūu̍sē mii̍ŋ̍gu̍ Ic̍hip̍ī wo̍ o̍kɔɔ̄ ̄
18O̍ ko̍ŋ kɔ̍ɔ̍lī, mi̍ Mūu̍sē mi̍i̍ŋgu̍ nāa̍ Chɛ̍tu̍lō le̍fū ndɔ̄ chūa̍. Mbo̍ kɔ̍ di̍mu̍l ndu̍ āā, 
“Yāndi̍i̍ fāllo̍, chɛ̍l la̍ mī mi̍i̍ŋgu̍ I̍chi̍pī, mī kɔ̍ to̍fā wānāā nīa̍a̍ tē ā chō wɔ̄ yōōmū 
pɛ̍.” Mi̍ Chɛ̍tu̍lō chɛ᷅l. Ndu̍yɛ̍, mbo̍ chōŋgu᷄ŋ ndu̍ āā, “Mɛ̄ɛ̍ fu̍u̍lu̍u̍ kɛ̍ndɛ̄.” 

19Kɛ̍, lɔ̍ɔ̍pa̍ mi̍ Mūu̍sē ma᷅l Mi̍dīāŋ le̍ kɔ̄la̍ŋ I̍chi̍pī, mi̍ Mɛ̄lɛ̄ka̍ Ya̍a̍wɛ̄ɛ̄ dīmūl ndu̍ 
āā, “Mūu̍sē, yɔ᷅ŋ īsīōōŋ le̍ kɔ̄la̍ŋ I̍chi̍pī le̍, kāni̍ fu̍u̍le̍, wānāā nda̍ a̍a̍ ye̍e̍ma̍ le̍ nu̍m 
dīyɔ̄ɔ̍ wa̍ kpo̍u̍, ā chūu̍ pa̍ku̍.” 

20O̍ ko̍ŋ, mi̍ Mūu̍sē chu̍ā la̍a̍ndɔ̄ a̍ pūa̍a̍ ndūa̍a̍ mbo̍ hēēlū nda̍ o̍ sōfɛ̍lɔ̍ɔ̍ chōo̍, ma̍ 
bīī kɔ̄la̍ŋ I̍chi̍pī. Tīnda̍ Mɛ̄lɛ̄ka̍ dīmu̍l ndu̍ māā ō chūa̍ wo̍ bɛ̍ɛ̍ ō wa̍ ndu̍ o̍ bā. 

21O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Tē ā fu̍u̍lu̍u̍ I̍chi̍pī pɛ̍, ā kūɛ̄ nāa̍ 
māsā bɛ̍ndōo̍ I̍chi̍pī chūā, a̍ to̍sa̍ ka̍a̍ma̍ālā ya̍ kē nūm kpāāyāa̍ le̍ tōsāa̍ ndu̍ o̍ hɔ̄l 
la̍ŋ ki̍nɛ̍i̍. Kɛ̍ ō cho̍ chɛ̍lɔ̄ɔ̄ mbō ma᷄l I̍sɔ̄lūɛ̍i̍ya̍ mā kūɛ̄ le̍, kāni̍ fo̍ndōle̍, I̍ cho̍ ndu̍ 
bōlle̍ŋ kīndī. 

22O̍ ko̍ŋ, mā di̍mu̍l ndu̍ māā ya̍ Mɛ̄lɛ̄ka̍ Ya̍a̍wɛ̄ɛ̄ I̍ di̍mi̍ a̍a̍, ‘I̍sɔ̄lūɛ̍i̍ cho̍ po᷄ ni̍ tāso̍o̍ 
ni̍. 

23I̍ di̍mu̍l nu̍m le̍ mā ma̍l po᷄ nūu̍ mbō kūɛ̄ mbō kɔ̍ so̍o̍lūū ya̍, kɛ̍ ma̍ kɛ̄ɛ̄ māā a̍ me᷅l 
ndu̍ le̍. Le̍ he̍ī, I̍ cho̍ po᷄ nu̍m tāso̍o̍ dīyɔ̄ɔ̄.’ ” 

24O̍ ko̍ŋ kɔ̍ɔ̍lī, mi̍ Mūu̍sē bi̍ī nɛ̄īyo̍ le̍ kɔ̄la̍ŋ I̍chi̍pī. O̍ kɔ̄lā ndāla̍ŋ ni᷄ŋ, mi̍ nyūmnda̍ŋ 
mā bīīlūl nda̍ o̍ fo̍ndāŋ pūm. O̍ ko̍ŋ, ma̍ chāl o̍ fo̍ndāŋ kōŋ le̍ mā lɔ᷄l lo̍ŋ. Mi̍ ī yɔ̄nu̍ŋ, 
mi̍ Mɛ̄lɛ̄ka̍ Ya̍a̍wɛ̄ɛ̄ kɛ̍ɛ̍sīāā le̍ mbō dīī Mūu̍sē o̍ fo̍ndāŋ ko̍ŋ. 

25O̍ ko̍ŋ, mi̍ la̍nɔ̍ɔ̍ Mūu̍sē ndu̍ yɔ̍nūŋ māā Sīpo̍o̍lūā ni̍, ō hīvī po̍ ndɔ̄ɔ̍ o̍ chīɛ̄ī kɔ̄ɔ̄lī 
a̍ pōū lūɛ̄īyāā pūm. Mbo̍ chūā kɔ̄lū kōŋ mbo̍ pīlā Mūu̍sē o̍ pēlo᷄ŋ. Mbo̍ dīmī āā, “Le̍ 
nūm ya̍ I̍ so̍li̍ kōo̍wa̍ŋ ma᷅ŋ ni̍.” 

26O̍ ko̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋ ndɛ̍ Mūu̍sē nyɛ̄ le̍. Mɛ̄ɛ̍ nyɛ̄ kōŋ Sīpo̍o̍lūā o̍ di̍mi̍ ni̍ 
āā, “Le̍ nūm a̍ I̍ so̍li̍ kōo̍wa̍ŋ ma᷅ŋ ni̍.” 

27A̍ bōōndi̍i̍ ke̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl E̍lɔ̄ŋ āā, “Chɔ̍ŋ mā kūɛ̄ o̍ po̍llo̍ ni᷄ŋ mā 
ko̍ma̍l Mūu̍sē.” O̍ ko̍ŋ, mi̍ E̍lɔ̄ŋ ma᷅l mbo̍ kūā, mbo̍ kōmāl Mūu̍sē o̍ pēmbīi̍ Mɛ̄lɛ̄kɛ̍i̍ 
īkɛ̄i̍, Pēmbīī Sa̍a̍nāīve̍. Mɛ̄ɛ̍ o̍ chē Mūu̍sē, mbo̍ kɔ̄ma᷄ŋ Mūu̍sē, mbo̍ sɔ̄sā ndu̍ 
kūu̍wo̍. 

28O̍ ko̍ŋ kɔ̍ɔ̍lī, mi̍ Mūu̍sē di̍mūl ndu̍ a̍ vīōmɔ̄ɔ̄ Mɛ̄lɛ̄ka̍ Ya̍a̍wɛ̄ɛ̄ o̍ ve᷅m ndu̍ wo̍ o̍kɔ̄ɔ̄. 
Ndu̍yɛ̍, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍ mbo̍ chɔ̄m E̍lɔ̄ŋ kpo̍u̍. Mbo̍ chɔ̄m ndu̍ 
vɛ̄lɛ̄ a̍ ka̍a̍ma̍ālā Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍ le̍ kɔ̄la̍ŋ tōsāa̍ la̍ŋ o̍kɔ̄ɔ̄. 

29O̍ ko̍ŋ, Mūu̍sē ni̍, E̍lɔ̄ŋ ni̍, ma̍ cha᷄ŋ ma̍ kūā I̍chi̍pī. Mɛ̄ɛ̍ nda̍ fūūlu̍u̍, ma̍ ve̍e̍lū 
lāŋgba̍ā kālāā I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍. 

30Mɛ̄ɛ̍ nda̍ hīŋ, mi̍ E̍lɔ̄ŋ do̍u̍nu᷄ŋ nda̍ ko̍na̍ kpo̍u̍ a̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ō 
dīmu̍l Mūu̍sē. Ndu̍yɛ̍, ka̍a̍ma̍ā o̍ ka̍a̍ma̍ā Mɛ̄lɛ̄ka̍ dīmu̍l Mūu̍sē māā ō tōsa̍, mbo̍ 
tōsā la̍ŋ nda̍ o̍ hɔ̄l kpo̍u̍. 

31Mɛ̄ɛ̍ wāŋnda̍ tūēī ko̍na̍a̍ ho̍ō, ndu̍yɛ̍ ma̍ chā nyɛ̍ yɔ̍nu̍ŋndo̍, ma̍ lāāla̍ŋ. Ndu̍yɛ̍, 
mɛ̄ɛ̍ nda̍ tūēī māā Mɛ̄lɛ̄ka̍ Ya̍a̍wɛ̄ɛ̄ o̍ che᷅ dɛ̍nɛ̍ pa̍lāā nda̍ cho̍ nda̍ tūsīo̍o̍ chōo̍ wo̍, 
ndu̍yɛ̍ māā ō būūla̍ŋ le̍ nda̍, ma̍ bāŋ wūla̍ŋ ma̍ sōōlūū ndu̍ Mɛ̄lɛ̄ka̍. 

Ɛ̍sɔ̍dɔ̍ɔ̄ 5 

Mūu̍sē nda̍ El̍ɔŋ̄ ā sim᷄ māsā bɛn̍dōo̍ Ic̍hip̍ī o̍ hɔl̄ 
1O̍ ko̍ŋ kɔ̍ɔ̍lī, mi̍ Mūu̍sē nda̍ E̍lɔ̄ŋ a̍ ku̍ā nāa̍ Māsā bɛ̍ndōo̍ I̍chi̍pī chu̍a̍. Ma̍ kɔ̍ di̍mūl 
ndu̍ āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ndu̍ ve᷅m na̍a̍ nāa̍ nūm chu̍a̍ ni̍. O̍ dīmi̍ 
māā nūm ma̍l wa̍nāā ndūa̍a̍ I̍sɔ̄lūɛ̍i̍ya̍, mā kūɛ̄ o̍ lɛ̄ŋndē po̍lte̍ŋ ni᷄ŋ, mā kɔ̄ bi̍ī 
bɔ̄ŋa᷅ŋ bɛ̄ndōo̍ le̍ ndu̍ bɛ̄ɛ̄le̍ŋ kīo̍o̍.” 

2Mi̍ māsā bɛ̍ndōo̍ I̍chi̍pī o̍ nyu̍nā nda̍ āā, “Ō nɛ̄ɛ̍nɛ̍ cho̍ yɛ̄ Mɛ̄lɛ̄ka̍ Ya̍a̍wɛ̄ɛ̄? Mɛ̄lɛ̄ka̍ 
Ya̍a̍wɛ̄ɛ̄ kūɛ̍ɛ̍nɛ̍ cho̍ yɛ̍ Mɛ̄lɛ̄ka̍ ko̍ŋ, mbō dīmu̍l la̍ māā ya̍ I̍ ma̍l wāŋnda̍ I̍sɔ̄lūɛ̍i̍ mī 
ya᷄ŋ ndu̍ nīla̍ŋ? I̍ si̍nā wa᷅na̍ cho̍ Mɛ̄lɛ̄ka̍ Ya̍a̍wɛ̄ɛ̄ ko̍ŋ ndo̍ le̍. Ndu̍yɛ̍, I̍ me̍l I̍sɔ̄lūɛ̍i̍ya̍ 
mā kūɛ̄ le̍.” 

3Mi̍ Mūu̍sē nda̍ E̍lɔ̄ŋ a̍ di̍mūl ndu̍ āā, “Mɛ̄lɛ̄ka̍ Hi̍būlūi̍ya̍ ā pīɛ̄īyo̍, ndu̍ chɔ̍mnu̍ŋ 
na̍a̍ ni̍. Le̍la̍ŋ, yāndi̍i̍, ma̍l na̍a̍ mī ŋ̄ kūɛ̄ kɔ̄lā pālɛ̍i̍ ya̍a̍ o̍ po̍llo̍ ni᷄ŋ, mī ŋ̄ kɔ̍ so̍lī 
sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ cho̍ Mɛ̄lɛ̄ka̍ nāa̍ wo̍. Tē ō cho̍ ko̍ŋ te̍, ō cho̍ na̍a̍ nāā 
wɔ̄ɔ̍ŋndo̍ tūsī chōo̍ mbō dīu̍ na̍a̍. Tē ko̍ŋ te̍ ō tōsa̍ ā dīu̍ na̍a̍ o̍ chɔ̄ūwo̍.” 

4Mi̍ māsā bɛ̍ndōo̍ I̍chi̍pī o̍ di̍mūl nda̍ āā, “Nūm Mūu̍sē, nya̍ E̍lɔ̄ŋ, lā yēēma̍ mā 
yēēmāā le̍ mī lā fāŋa̍ wāŋnda̍ ha̍ā wa̍li̍ nda̍ cho̍ wo̍. Lā ma᷄l nda̍ ā mīīŋgu̍ wa̍llo̍. 

5Nya̍ pi̍la̍ lā tōfa̍ wɔ̍ mɛ̄ɛ̍ nya̍ kūi̍ ni᷅ŋ o̍ lɛ̄ŋnde̍ŋ nde᷅ŋ ni᷄ŋ yɛ̍, lā chō ni᷅ŋ fāŋgā ha̍a̍a̍, 
lā hīōū ni᷅ŋ pi̍la̍ chi̍e̍e̍ya̍a̍ nya̍ kōma̍l lɛ̄ŋnde̍ŋ nde᷅ŋ nda̍. Ndu̍ nya̍ hūŋ wāŋnda̍ 
fāŋāa̍ wa̍llo̍ ni̍?” 

6O̍ pāa̍le̍ pi᷅lɛ̍ lē le̍ŋ chōo̍ kpe̍, mi̍ māsā bɛ̍ndōo̍ o̍ ve̍e̍lū wāŋnda̍ I̍chi̍pī a̍ wa̍ bōlle̍ŋ 
le̍ wa̍llo̍ a̍ chīa̍a̍ wa̍, a̍ I̍sɔ̄lūɛ̍i̍ya̍a̍ nda̍ hāndu̍ chāāŋāā ndāā chi̍a̍a̍ bōlle̍ le̍ wa̍llo̍ wa̍, 
mbo̍ dīmūl nda̍ āā, 

7“Chɔ̍ŋ a̍ hāū, lā wa᷅ lɛ̄ chīa̍a̍ ha̍ā īfu̍e̍ēŋ o̍ īfu̍e̍ēŋ kē le̍ kpi̍līki̍o̍ŋ lɔ̄ɔ̍ le̍. Nda̍ pīla̍ ā 
wa̍ ni᷅ŋ kɔ̄la̍ŋ fu̍e̍ēŋnde̍ nūūvīa̍a̍ mā lūāā kpi̍līki̍o̍ŋ. 

8Ndu̍yɛ̍ kpi̍līki᷅ŋ cho̍ nda̍ kūēē le̍ lɔ̄ɔ̍ lēpāa̍ o̍ lēpāa̍ wo̍ŋ, ī pīlɛ̍ bɛ̍ɛ̍ ī lo᷅ le̍ lɔ̄ɔ̍ le̍. Ā nɔ̄ 
mā chīŋa̍ mu̍ŋ sɔ̍dɔ̍. Le̍ mɛ̄ɛ̍ nda̍ chō wānāā sīɛ̄lɛ̍i̍ yɛ̍, nyɛ̄ kōŋ nda̍ chō ya̍ nyūnāa̍ 
ni̍, māā ya̍ I̍ ma̍l nda̍ mā kɔ̍ so̍lī sa̍lāla̍ŋ o̍ Mɛ̄lɛ̄ka̍ ndāa̍ lo̍. 

9Le̍la̍ŋ, lā wa̍ ni᷅ŋ nda̍ kīndīlāa̍ a̍ wa̍llo̍ mbō hīōū māā pāāndū. Tē lā wa̍ ni᷅ŋ nda̍ 
kīndɔ̄ɔ̍ pɛ̍, mā nɔ̍ lɛ̍ fo̍ndā o̍ fo̍ndā nda̍ pɛ̄ŋgī le̍, ā nɔ̍lā lɛ̍ mā ya᷄ŋ nīla̍ŋ o̍ chōōlā 
fo̍ndōlā nda̍ chō nda̍ la̍ŋ di̍mūllo̍ la̍ŋ te̍.” 

10O̍ ko̍ŋ, mi̍ wāŋnda̍ I̍chi̍pī a̍ wa̍ bōlle̍ŋ le̍ wa̍llo̍ a̍ chīa̍a̍ wa̍, a̍ I̍sɔ̄lūɛ̍i̍ya̍a̍ nda̍ hāndu̍ 
chāāŋāā ndāā chi̍a̍a̍ bōlle̍ wa̍ ā kūā, ma̍ kɔ̍ di̍mūl wāŋnda̍ I̍sɔ̄lūɛ̄ī āā, “Nyɛ̄ māsā 
bɛ̍ndōo̍ I̍chi̍pī o̍ dīmi̍ wo̍ ndu̍ cho̍ ho̍ō ni̍. Ō dīmi̍ māā, chɔ̍ŋ a̍ hāū ō cho̍ lɛ̄ wā nya̍ 
īfu̍e̍ēŋ o̍ īfu̍e̍ēŋ kē le̍ kpi̍līki̍o̍ŋ lɔ̄ɔ̍ le̍. 

11O̍ dīmi̍ māā, nya̍ pi̍la̍ lā wa̍ ni᷅ŋ fu̍e̍ēŋnde̍ nūūvīa̍a̍ bā o̍ bā nya̍ nɔ̄lā ndi̍ sɔ̄lā pɛ̍. 
Kɛ̍ ndu̍yɛ̍, māā kpi̍līki᷅ŋ cho̍ nya̍ kūēē le̍ lɔ̄ɔ̍ lēpāa̍ o̍ lēpāa̍ wo̍ŋ, māā ī pīlɛ̍ bɛ̍ɛ̍ ī lo᷅ 
le̍ lɔ̄ɔ̍ le̍. Mɛ̄ɛ̍ mī lā chīŋa̍ mu̍ŋ sɔ̍dɔ̍.” 

12Chɔ̍ŋ ni᷅ŋ a̍ te̍le̍ŋ ko̍ŋ, wāŋnda̍ I̍sɔ̄lūɛ̄ī nda̍ pi̍la̍ nda̍ a̍a̍ nu̍u̍wā ni᷅ŋ fu̍e̍ēŋnde̍ le̍ 
kpi̍līki̍o̍ŋ lɔ̄ɔ̍ ni̍. Mālnɔ᷄ŋndo̍ mā tīu̍ o̍ lɛ̄ŋndē I̍chi̍pīle̍ŋ ni᷄ŋ kpo̍u̍ fu̍e̍ēŋnde̍ nūūvīa̍a̍. 

13Mi̍ wāŋnda̍ I̍chi̍pī, a̍ nda̍ kɛ̄si̍ chīa̍a̍ bōlle̍ wa̍ ā wā ni̍ko̍ chīa̍a̍ ha̍ā kīndīlāa̍ mbo̍ 
hīāū māā pāāndū. Fo̍ndā o̍ fo̍ndā bɛ̍ɛ̍ nda̍ a̍a̍ ke᷅ lɛ̍ nda̍ le̍. Mā dīmūl nda̍ māā lēpāa̍ 
o̍ lēpāa̍ mɛ̄ɛ̍ mā chīŋa̍ kpi̍līki̍o̍ŋ lɔ̄ɔ̍ māā pa̍a̍ndū. 

14Lēpāa̍ o̍ lēpāa̍ wāŋnda̍ I̍chi̍pī a̍ wa̍ bōlle̍ŋ le̍ wa̍llo̍ a̍ chīa̍a̍ wa̍, a̍ wa̍ I̍sɔ̄lūɛ̍i̍ya̍a̍ 
nda̍ hāndu̍ chāāŋāā ndāā chi̍a̍a̍ bōlle̍ wa̍ lɔ̄ɔ̍. Mā dīmūl nda̍ āā, “Vɛ᷅ lā chīŋa̍ ha̍ū 
kpi̍līki̍o̍ŋ lɔ̄ɔ̍ māā pāāndū le̍?” 

15O̍ ko̍ŋ, mi̍ I̍sɔ̄lūɛ̍i̍ya̍a̍ nda̍ hāndu̍ chāāŋāā ndāā chi̍a̍a̍ bōlle̍ wa̍ ā kūā nāa̍ māsā 
bɛ̍ndōo̍ I̍chi̍pī chu̍a̍. Ma̍ kɔ̍ ŋɔ̍ɔ̍cha᷄ŋ nāa̍ ndu̍ chu̍ā, ma̍ dīmūl ndu̍ āā, “Bu̍ɛ̍i̍yāā 
nūmnda̍ na̍a̍ ŋ̄ chō ni̍ fāllo̍. Le̍la̍ŋ yāndi̍i̍, bi̍ī na̍a̍ nu̍a̍ā le̍. 

16A̍ di̍mi̍ māā ā wa᷅ lɛ̄ na̍a̍ īfu̍e̍ēŋ kē le̍, ndu̍yɛ̍, māā mɛ̄ɛ̍ na̍a̍ ŋ̄ chīŋa̍ kpi̍līki̍o̍ŋ lɔ̄ɔ̍ 
māā pāāndū. Lēpāa̍ o̍ lēpāa̍ wānāā ŋ̄ kɛ̄si̍ na̍a̍ bōlle̍ wa̍ ā chō na̍a̍ lɔ̍ɔ̍, mā tūsī na̍a̍ 
nyɛ̄ pālāa̍ chōo̍. Ndu̍yɛ̍ ō cho̍ si̍ɛ̍lɛ̍i̍ nāā le̍ fāllo̍. Wānāā nūmnda̍ to̍sa̍ ni̍ ŋ̄ cho̍ lɛ̍ 
mu̍ŋ chīŋā lɔ̄ɔ̍ māā pāāndū le̍. Le̍la̍ŋ, yāndi̍i̍ fāllo̍, mɛ̄ɛ̍ mā to̍sa̍ īsɔ̄ɔ̍ o̍ sūɛ̍i̍ he̍ī ni᷅ŋ.” 

17Mi̍ māsā bɛ̍ndōo̍ I̍chi̍pī di̍mūl nda̍ āā, “Lā chō wānāā sīɛ̄lɛ̍i̍ya̍a̍ bɛ̍ndū. Lā yēēma̍ 
mī lā tōsa̍ kpe̍ku̍ o̍ kpe̍ku̍ le̍. Nyɛ̄ ko̍ŋ nya̍ hīŋ nāa̍ ya̍ chu̍a̍ ni̍, māā ya̍ I̍ ma̍l nya̍ mī 
lā kɔ̍ sōlī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

18Lā mīīŋgu̍ lā kɔ̍ to̍sā wa̍llo̍. Lā sɔ̍lā lɛ̍ īfu̍e̍ēŋ o̍ īfu̍e̍ēŋ te̍, mɛ̄ɛ̍ mī nya̍ pi̍la̍ nūūwa̍ 
ni᷅ŋ ndi̍. Ndu̍yɛ̍ kpi̍līki᷅ŋ nya̍ nɔ̄ le̍ lɔ̄ɔ̍ lēpāa̍ o̍ lēpāa̍ wo̍ŋ mɛ̄ɛ̍ mī lā chīŋa̍ mu̍ŋ sɔ̍dɔ̍.” 

19Mɛ̄ɛ̍ I̍sɔ̄lūɛ̍i̍ya̍a̍ nda̍ hāndu̍ chāāŋāā ndāā chi̍a̍a̍ bōlle̍ wa̍ ā tūēī, mi̍ māsā bɛ̍ndōo̍ 
I̍chi̍pī o̍ dīmī māā kpi̍līki᷅ŋ nda̍ nɔ̄ kūēē le̍ lɔ̄ɔ̍ o̍ pāa̍le̍ŋ ni᷄ŋ ndo̍ŋ māā ī pīlɛ̍ bɛ̍ɛ̍ ī lo᷅ 
le̍ lɔ̄ɔ̍ le̍, ma̍ sīnā māā dɛ̍nɛ̍ pa̍lāa̍ tōl nda̍ chōo̍. 

20Mɛ̄ɛ̍ nda̍ chīi̍ sūūki̍āŋndo̍ a̍ māsā bɛ̍ndōo̍, ma̍ māl ma̍ mīīŋgū. Mɛ̄ɛ̍ nda̍ wa̍ 
mīīŋgōo̍, ma̍ kōmāl Mūu̍sē nda̍ E̍lɔ̄ŋ, ā wa̍ nda̍ chūmndo̍. 

21Ma̍ dīmūl nda̍ āā, “Nūm Mūu̍sē, nya̍ E̍lɔ̄ŋ, nya̍ to̍sa̍ ni̍, mi̍ dɛ̍nɛ̍ pa̍lāa̍ bɛ̄ndōo̍ 
ho̍ō ō kōmāl na̍a̍. Nya̍ to̍sa̍ ni̍ mi̍ māsā bɛ̍ndōo̍ I̍chi̍pī nda̍ wānāā ndūa̍a̍ ā tūl na̍a̍ 

lēyɛ̄. Ndu̍yɛ̍, ma̍ wā ni̍ŋ hāū na̍a̍ nyɛ̄ pālāa̍ ho̍ō tūsīo̍o̍ chōo̍. Le̍la̍ŋ, le̍ nyɛ̄ nya̍ tōsa̍ 
ko̍ŋ ndo̍, nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ tu̍sī nya̍ nyɛ̄ pālāa̍ chōo̍ fɔ̍. Tē ō wa̍ māā yɔ̄ŋɔ̄ɔ̄ 
pɛ̍, nya̍ kpe̍e̍kpe̍i̍ sɔ̍ɔ̄ wāŋnda̍ ha̍ā mūɛ̄ī fāŋnde̍ o̍ bā ni̍ māā ā dīu̍ na̍a̍.” 

A̍ mɛɛ̄ ̍Mūu̍sē ŋɔɔ̍c̍ha̍ŋ o̍ Mɛl̄ɛk̄a̍ Ya̍a̍wɛɛ̄ ̄lo̍ yɛ ̍o̍kɔɔ̄ ̄
22Mɛ̄ɛ̍ Mūu̍sē tu̍e̍ī mɔ̍nɔ̍ŋ wāŋnda̍ I̍sɔ̄lūɛ̄ī a̍ wa̍ sūɛ̍i̍ yo̍ŋ, mbo̍ kūā mbo̍ kɔ̍ pi̍ɛ̍ī 
Mɛ̄lɛ̄ka̍. Mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ᷅ ma̍ chɛ̄l, ma̍ wā wānāā nūmnda̍ 
dɛ̍nɛ̍ pa̍lāā wāā nu̍a̍ā tūsīo̍o̍ chōo̍? Bāā, le̍ mī wānāā nūmnda̍ ā hu᷄ŋ sɔ̍lā nyɛ̄ pālāa̍ 
ŋ̄ vēm ya̍ vīōmɔ̄ɔ̍ ho̍ō ni̍? 

23Kāni̍ ni᷅ŋ mi̍ hu̍ŋ do̍u̍nu̍ŋ ma̍sā bɛ̍ndōo̍ I̍chi̍pī ko̍na̍ a̍ sūɛ̍i̍ he̍ī o̍kɔ̄ɔ̄, dɛ̍nɛ̍ pa̍lāa̍ 
tu̍ŋ nda̍ chō ni᷅ŋ wānāā nūmnda̍ tūsīo̍o̍ chōo̍ ni̍. Ndu̍yɛ̍, nyɛ̄ o̍ nyɛ̄ a̍ to̍sa̍ wɔ̍ o̍ sūɛ̍i̍ 
he̍ī ni᷅ŋ le̍ nda̍ bāŋā le̍.” 

Ɛ̍sɔ̍dɔ̍ɔ̄ 6 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Mūu̍sē, ā chō ni̍ko̍ hu̍nɔ̄ɔ̄ chɔ̄ 
nyɛ̄ ya̍ I̍ cho̍ tōsā a̍ māsā bɛ̍ndōo̍ I̍chi̍pī wo̍. Nyɛ̄ ya̍ I̍ cho̍ hūnɔ̄ɔ̄ māsāa̍ I̍chi̍pi̍ tōsāl 
a̍ kpāāya̍ nī bɛ̍ndōo̍ wo̍, ndu̍ cho̍ tōsā ni̍, mbō kēle̍ŋa̍ wānāā nīa̍a̍ mālɔ̄ɔ̄ mā kūɛ̄. 
Ndu̍ pi̍la̍ kpe̍e̍kpe̍i̍ cho̍ nda̍ tōūwɔ̄ɔ̄ ni̍, mbō sōli̍ nda̍ o̍ lɛ̄ŋndē ndɔ̄le̍ŋ ni᷄ŋ.” 

Mɛl̄ɛk̄a̍ sōō vɛl̄ɛ ̄nāa̍ Mūu̍sē chu̍a̍ 
2Mi̍ Mɛ̄lɛ̄ka̍ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ āā, “Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍. 

3Ya̍ chɔ̍mnu̍ŋ si̍ndɛ̄ fi̍nyāā nyāā ma̍māa̍, E̍bīlāha᷅m, a̍ Āa̍se̍, a̍ Che̍kɔ̍pū ni̍, mi̍ chɔ᷅m 
māā ya̍ cho̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ni̍. Kɛ̍, I̍ chɔ̍m nda̍ dīōlā nīla̍ di̍a̍ndāā la̍ŋ 
māā ya̍ le̍ cho̍ Mɛ̄lɛ̄ka̍ Ya̍a̍wɛ̄ɛ̄ le̍. 

4O̍ ko̍ŋ kɔ̍ɔ̍lī, mi̍ yi̍ī kpe̍ma̍a̍ a̍ nda̍. Mi̍ chu̍e̍l nda̍ būŋgɛ̄i̍, māā I̍ cho̍ nda̍ lɛ̄ŋndē 
Ke̍nāŋnde̍ŋ ke̍. Le̍ŋ le̍ yɔ̍nūŋ ni̍ māā, lɛ̄ŋndē nda̍ wa̍ īchāli̍ le̍ni̍ŋ māā lāmīāl te̍ŋ. 

5I̍ tu̍e̍ī cha᷄ŋ wāŋnda̍ I̍sɔ̄lūɛ̄ī a̍ cho̍ nāa̍ ya̍ chu̍a̍, a̍ bīyɔ̄ɔ̄ lēchɛ̄ wāŋnda̍ I̍chi̍pī a̍ cho̍ 
nda̍ wo̍. Ndu̍yɛ̍, I̍ cho̍ lōōnɔ᷄ŋ a̍ kpe̍ma̍ ya̍ yīi̍ a̍ fi̍nyāā ndāā ma̍māa̍ wo̍. 

6Le̍la̍ŋ, di̍mu̍l wāŋnda̍ I̍sɔ̄lūɛ̄ī māā ya̍ Mɛ̄lɛ̄ka̍ dīmi̍ a̍a̍, ‘Wāŋnda̍ I̍sɔ̄lūɛ̄ī, ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍. I̍ cho̍ hūnɔ̄ɔ̄ nya̍ sōlī o̍ chɛ̄le̍ŋ nde᷅ŋ ni᷄ŋ wāŋnda̍ I̍chi̍pī o̍ bā a̍ 
kpāāya̍ nī bɛ̍ndōo̍. Mī so̍li̍ nya̍ o̍ dɛ̍nɛ̍ pa̍lāā bɛ̄ndōo̍ ho̍ō ni̍ŋ. I̍ cho̍ hūnɔ̄ɔ̄ wāŋnda̍ 
I̍chi̍pī nyɛ̄ pālāā bɛ̄ndōo̍ tūsī chōo̍ a̍ kpāāya̍ nī bɛ̍ndōo̍, mī pi̍ŋi̍ yōōmūlā nyāla̍ŋ 
nda̍ o̍ bā. 

7I̍ cho̍ tōsā mī lā si̍mnu᷄ŋ wa̍nāā ni̍, ndu̍yɛ̍ mī ya̍ I̍ wa̍ Mɛ̄lɛ̄ka̍ nya̍. Tē I̍ hu̍ŋ so̍lī 
nya̍ o̍ chɛ̄le̍ŋ nde̍ŋ ni᷄ŋ pɛ̍, o̍ ko̍ŋ nya̍ cho̍ sīnā ni̍ māā ya̍ Mɛ̄lɛ̄ka̍ Ya̍a̍wɛ̄ɛ̍ so̍li̍ nya̍ 
o̍ sāŋgāa̍ ho̍ō ni᷄ŋ wāŋnda̍ I̍chi̍pī ō bā ni̍. 

8I̍ cho̍ nya̍ hūnɔ̄ɔ̄ sōlī o̍ chɛ̄le̍ŋ ni᷄ŋ, mī ku̍ɛ̄ a̍ nya̍ o̍ lɛ̄ŋndē nyāle̍ŋ ni᷄ŋ, lɛ̄ŋndē ya̍ I̍ 
chu̍e̍l sīndɛ̄ fi̍nyāā nyāā ma̍māa̍, E̍bīlāha᷅m, a̍ Āa̍se̍, a̍ Che̍kɔ̍pū būŋgɛ̄i̍ mi̍ me̍nāla᷄ŋ 

nda̍ ō kālā ka̍lā le̍ nda̍ kīo̍o̍ le̍ŋ, mī lā kɔ̍ wa᷅ lo̍ŋ. I̍ cho̍ tōsā, mī lē sīmnu᷄ŋ lɛ᷅ŋndē 
nyā. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍.’ ” 

9O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ dīmu̍l Mūu̍sē, mi̍ Mūu̍sē kɔ̍ di̍mūl wāŋnda̍ I̍sɔ̄lūɛ̄ī. Kɛ̍, 
wāŋnda̍ I̍sɔ̄lūɛ̄ī a̍ ye̍ŋ ndu̍ lānī le̍, fo̍ndōle̍, kɔ̄ltā ndāla̍ŋ lā wa̍ lā tāmbɛ̍i̍, a̍ bīyɔ̄ɔ̄ 
lēchɛ̄ wāŋnda̍ I̍chi̍pī a̍ nda̍ wa̍ wo̍. 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

11“Kɔ̍ nāa̍ māsā bɛ̍ndōo̍ I̍chi̍pī chūa̍, mā dīmūl ndu̍ māā, ō ma᷄l wāŋnda̍ I̍sɔ̄lūɛ̄ī mā 
fūla̍ o̍ lɛ̄ŋndē ndɔ̄le̍ŋ ni᷄ŋ.” 

12Kɛ̍, mi̍ Mūu̍sē di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, I̍ so̍ō nāa̍ wāŋnda̍ I̍sɔ̄lūɛ̄ī chu̍a̍, a̍ 
cho̍ wānāā nīāā kɛ̍sɛ̍ kɛ̍si̍a̍a̍ wa̍, ā ye᷅ŋ ya̍ lānī le̍, bāā māsā bɛ̍ndōo̍ I̍chi̍pī ye̍e̍ma̍ 
ya̍ nīla̍ŋ yāŋɔ̄ɔ̍ ni̍? Ō ye̍ŋ ya̍ lānī le̍. Ndu̍yɛ̍ vɛ̍lɛ̄, I̍ cho̍ wa᷅na̍ cha̍a̍ īsɔ̄ɔ̍ le̍.” 

13Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl Mūu̍sē nda̍ E̍lɔ̄ŋ āā, “Lā kɔ̍ mī lā kɔ̍ di̍mūl 
wāŋnda̍ I̍sɔ̄lūɛ̄ī a̍ māsā bɛ̍ndōo̍ I̍chi̍pī māā, ya̍ Mɛ̄lɛ̄ka̍ Ya̍a̍wɛ̄ɛ̄, ya̍ kpe̍e̍kpe̍i̍ di̍mu̍l 
nya̍ ni̍ māā lā si᷄m wāŋnda̍ I̍sɔ̄lūɛ̍i̍ lāchī mī lā sōli̍ nda̍ o̍ lɛ̄ŋndē I̍chi̍pīle̍ŋ ni᷄ŋ.” 

Ko̍na̍a̍ a̍ yu̍ŋgu̍ Mūu̍sē nda̍ E̍lɔŋ̄ a̍ fu̍la̍ chōo̍ wo̍ o̍kɔɔ̄̄ 
14Ko̍na̍a̍ cho̍ ho̍ō a̍ wānāa̍ wa̍ bōllīī lāyu̍ŋgu̍e̍i̍ o̍ yu̍ŋgu̍la̍ I̍sɔ̄lūɛ̍i̍ya̍ chōo̍ wa̍ o̍kɔ̄ɔ̄ 
ni̍. Che̍kɔ̍pū, po̍ ndɔ̍ tāso̍o̍ wa̍ Lūbɛ᷅ŋ ni̍. Lūbɛ᷅ŋ ndu̍ o̍o̍ nɔ̍ pūa̍a̍ ā hīɔ̍ɔ̍lu̍, nda̍ cho̍ 
ha̍ā ni̍. Ha̍nɔ̍chī, a̍ Pa̍lū, a̍ Hɛ̍si̍lɔ̄ŋ, a̍ Ka̍a̍mī. Pūa̍a̍ hi̍ɔ̍ɔ̍lu̍a̍a̍ ha̍ā, nda̍ wa̍ bōllīī 
lāyu̍ŋgu̍e̍i̍ o̍ yu̍ŋgu̍la̍ fu̍la̍ o̍ pūlāle̍ fi̍nyā ndāle̍ŋ chōo̍ la̍ŋ ni̍. 

15O̍ ko̍ŋ kɔ̍ɔ̍lī, Si̍mīɔ̄ŋ, po̍ Che̍kɔ̍pū wo̍, ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā ŋɔ᷄mpu᷅m, 
pūa̍a̍ ka̍ŋ cho̍ ha̍ā ni̍. Chɛ̍mūɛ̄ɛ̄ a̍ Cha̍mīŋ, a̍ Ōha̍dī, a̍ Cha̍chīŋ, a̍ So̍hāā, a̍ Si̍a̍yūl, ō 
Si̍mīɔ̄ŋ ve̍lū nda̍ chūā Ke̍na̍na̍i̍tīi̍nɔ̍ɔ̍ wo̍. Pūa̍a̍ ŋɔ᷄mpu᷅m nda̍ ha̍ā nda̍ wa̍ bōllīī 
lāyu̍ŋgu̍e̍i̍ o̍ yu̍ŋgu̍la̍ fu̍la̍ o̍ pūlāle̍ fi̍nyāā ndāa̍ chōo̍ la̍ŋ ni̍. 

16Li̍va̍ī, po̍ Che̍kɔ̍pū wo̍ ō pīlɔ̍ɔ̍, ndu̍ o̍o̍ vēlū pūa̍a̍ ā yāa̍, pūa̍a̍ ka̍ŋ cho̍ ha̍ā ni̍. 
Ka̍a̍sīɔ̄ŋ, a̍ Ko̍ha̍tī, a̍ Mɛ̄lu̍a̍lūī. Pūa̍a̍ ya̍a̍ wa̍ ha̍ā nda̍ wa̍ bōlīī lā yu̍ŋgu̍e̍i̍ o̍ yu̍ŋgu̍la̍ 
fu̍la̍ o̍ pūlāle̍ fi̍nyāā ndāa̍ chōo̍ la̍ŋ ni̍. Li̍va̍ī chi̍i̍ wɔ̄sīla̍ŋ kɛ̄mɛ̄ a̍ be̍le̍-ya̍a̍ a̍ lā 
ŋɔ᷄mmɛ̍ū (137) mbo̍ wū. 

17Ka̍a̍sīɔ̄ŋ, po̍ tāse̍ Li̍va̍īyo̍ ndu̍ o̍o̍ ve̍lū pūa̍a̍ a̍ ŋīɔ̍ɔ̍ŋ. Pūa̍a̍ ka̍ŋ cho̍ ha̍ā ni̍. Li̍bi̍nī 
a̍ Si̍mɛ̄ī. Ndu̍yɛ̍, mi̍ pūa̍a̍ ndu̍ āā ŋi̍ɔ̍ɔ̍ŋnda̍ ha̍ā ā kūī ma̍ vīālū chūāūwa̍ ta̍u̍ ta̍u̍. 

18Ko̍ha̍tī, po̍ Li̍va̍īyo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ cho̍ ha̍a̍ ni̍. 
A̍mi̍lūām, a̍ I̍si̍hāā, a̍ Hi̍būlɔ̄ŋ, a̍ U̍sɛ̄ɛ̄l. Ko̍ha̍tī chi̍i̍ wɔ̍sīla̍ŋ kɛ̄mɛ̄, a̍ be̍le̍ yāa̍ a̍ lā 
yāa̍ (133) mbo̍ wū. 

19Li̍va̍ī po̍ ndɔ̄ɔ̍ ō pīlɔ̍ɔ̍, ndu̍ yɔ̍nūŋ māā Mɛ̄lu̍a̍lūī ni̍, ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, 
pūa̍a̍ ka̍ŋ cho̍ ha̍ā ni̍. Ma̍a̍lī, a̍ Mu̍u̍sī. Mɛ̄ɛ̍ Li̍va̍ī, yu̍ŋgu̍la̍ fu̍la̍ o̍ pūlālē ndɔ̄le̍ŋ chōo̍ 
la᷄ŋ, la̍ŋ cho̍ la᷅ŋ ni̍. 

20Ko̍ha̍tī, o̍ ve̍lū A̍mi̍lūām ndo̍, yēma̍ ndɔ̍ wa̍ Chōchɛ̄bɛ̍dī ni̍. Kɛ̍ mi̍ A̍mi̍lūām ō 
chu̍ā yēmāa̍ fi̍nyā ndɔ̄ ko̍ŋ o̍ nɔ̄ɔ̍ ni᷄ŋ, ma̍ chāl nda̍ ndu̍. Mɛ̄ɛ̍ A̍mi̍lūām nda̍ chūa̍a̍ 

ho̍ō nda̍ ve̍lū E̍lɔ̄ŋ nda̍ Mūu̍sē ni̍. A̍mi̍lūām chi̍i̍ wɔ̄sīla̍ŋ kɛ̄mɛ̄ a̍ be̍le̍-ya̍a̍ a̍ lā 
ŋɔ᷄mmɛ̍ū (137) mbo̍ wū. 

21I̍si̍hāā, po̍ Ko̍ha̍tī wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā ya̍a̍, pūa̍a̍ ka̍ŋ cho̍ ha̍ā ni̍. 
Ko̍lūā, a̍ Nɛ̍fɛ̍kī a̍ Si̍ki̍lī. 

22Ko̍ha̍tī, po̍ ndɔ̄ɔ̍ ō pīlɔ̄ɔ̍, ndu̍ yɔ̍nūŋ māā U̍sɛ̄ɛ̄l ni̍, ndu̍ ndu̍ o̍o̍ ve̍lū pūa̍a̍ ā ya̍a̍, 
pūa̍a̍ ka̍ŋ cho̍ ha̍ā ni̍. Mɛ̍si̍a̍kī, a̍ Ɛ̄līsa̍fāŋ, a̍ Si̍ti̍lūī. 

23E̍lɔ̄ŋ, la̍a̍ ndɔ̍ wa̍ Īlīsi̍ɛ̍bā, chūa̍ Āmi̍na̍da̍bī wo̍ ni̍, Na̍a̍sīɔ̄ŋ yēma̍ ndɔ̄. Mɛ̄ɛ̍ E̍lɔ̄ŋ 
nda̍ chu̍a̍a̍ ho̍ō ā ve̍lū Na̍da̍bī, a̍ Ābi̍hū, a̍ Ɛ̄li̍a̍a̍sā, a̍ I̍ta̍māā ni̍. 

24O̍ ko̍ŋ kɔ̍ɔ̍lī, Ko̍lūā, po̍ I̍si̍hāā wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ 
cho̍ ha̍ā ni̍. A̍sɛ̄ɛ̄ a̍ Ɛ̄li̍ka̍nāā, a̍ Ābīāsa̍fī. Pūa̍a̍ ya̍a̍wa̍ ha̍ā, nda̍ wa̍ bōllīī lāyu̍ŋgu̍e̍i̍ 
o̍ yu̍ŋgu̍la̍ fu̍la̍ o̍ pūlāle̍ Ko̍lūāāle̍ŋ chōo̍ la̍ŋ ni̍. 

25Ɛ̄li̍a̍a̍sā, po̍ E̍lɔ̄ŋ ndo̍ ō pīlɔ̍ɔ̍, la̍a̍ ndɔ̍ wa̍ chūa̍ Pu̍tīɛ̄l wo̍ ni̍. Ndu̍yɛ̍, ma̍ vīālū pōo̍ 
nda̍ chūa̍a̍ ho̍ō dīōla̍ŋ āā Fi̍ni̍ha̍a̍sī. Mɛ̄ɛ̍ yu̍ŋgu̍la̍ fu̍la̍ o̍ pūlāle̍ Li̍va̍īya̍ chōo̍ la̍ŋ, 
bōllīī ndɛ̍i̍ lāyu̍ŋgu̍e̍i̍ ndi̍ wa̍ ke̍ŋ ni̍. 

26Ndu̍yɛ̍ E̍lɔ̄ŋ ndo̍ ho̍ō, nda̍ Mūu̍sē, nda̍ Mɛ̄lɛ̄ka̍ vēm ni̍, le̍ mā kɔ̍ so̍lī wāŋnda̍ 
I̍sɔ̄lūɛ̄ī o̍ lɛ̄ŋndē I̍chi̍pī ni᷄ŋ, a̍ yu̍ŋgu̍la̍ ndāla̍ŋ chō kpo̍u̍. 

27Nda̍ ku̍ɛ̄ o̍ māsā bɛ̍ndōo̍ I̍chi̍pī lo̍ ni̍, ma̍ kɔ̍ di̍mūl ndu̍ le̍ mbō ma᷄l wāŋnda̍ 
I̍sɔ̄lūɛ̄ī mā fūla̍ o̍ lɛ̄ŋndē ndɔ̄le̍ŋ ni̍. 

Nyɛ ̄Mɛl̄ɛk̄a̍ Ya̍a̍wɛɛ̄ ̄o̍ dim̍u̍l Mūu̍sē nda̍ El̍ɔŋ̄ māā ā tōsa̍ wo̍ 
28Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu̍ŋ Mūu̍sē o̍ lɛ̄ŋndē I̍chi̍pīle̍ŋ ni᷄ŋ, 

29mbō dīmūl ndu̍ a̍a̍, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Nyɛ̄ o̍ nyɛ̄ ya̍ I̍ di̍mu̍l nu̍m, kɔ̍ mā 
kɔ̍ di̍mūl māsā bɛ̍ndōo̍ I̍chi̍pī.” 

30Kɛ̍ mi̍ Mūu̍sē di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, I̍ cho̍ wa᷅na̍ cha̍a̍ īsɔ̄ɔ̍ le̍. I̍ kɔ̍ bɛ̍ɛ̍ 
mī kɔ̍ so̍ō nāa̍ māsā bɛ̍ndōo̍ I̍chi̍pī chu̍a̍, ō ye᷅ŋ ya̍ ni̍ŋ la̍ni̍ le̍.” 

Ɛ̍sɔ̍dɔ̍ɔ̄ 7 

1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Bu̍u̍la᷄ŋ te̍. Tē ō wa̍ māā yɔ̄ŋɔ̄ɔ̄ pɛ̍, nu᷄m cho̍ 
wā sɔ̍ŋgɔ̍ ya̍ Mɛ̄lɛ̄ka̍ wo̍ nāa̍ māsāa̍ I̍chi̍pī chūa̍ ni̍. Mī E̍lɔ̄ŋ bɛ̍ nūm ndu̍ wa̍ māā 
wāna̍ su̍a̍ā le̍ Mɛ̄lɛ̄ka̍ wo̍ mbō sōō sōndō nūmndo̍. 

2Le̍la̍ŋ, nyɛ̄ o̍ nyɛ̍ ya̍ I̍ cho̍ nu̍m dɔ̄wɔ̄ɔ̄ o̍ sōndō le̍ māsāa̍ I̍chi̍pī dīmūllo̍, di̍mu̍l E̍lɔ̄ŋ 
bɛ̍ nūm mbō kūɛ̄ mbo̍ kɔ̍ hi̍vī dīōmndā lāŋ māsāa̍ bɛ̍ndōo̍ I̍chi̍pī o̍ lānī, mbō dīmu̍l 
ndu̍ le̍ mbō ma᷄l wāŋnda̍ I̍sɔ̄lūɛ̄ī mā fūla̍ o̍ lɛ̄ŋndē ndɔ̄le̍ŋ ni᷄ŋ. 

3Kɛ̍, I̍ cho̍ māsā bɛ̍ndōo̍ I̍chi̍pī bōlle̍ŋ kīndī, mī tōsa̍ ō ye᷅ŋ nya̍ lānī le̍. I̍ cho̍ 
tāāmāsi̍la̍ bɛ̍ndūla̍ŋ chɔ̄m, ndu̍yɛ̍ mī to̍sa̍ ka̍a̍ma̍ālā bɛ̄ndūla̍ŋ o̍ lɛ̄ŋndē I̍chi̍pīle̍ŋ 
ni᷄ŋ. 

4Kɛ̍ a̍ ko̍ŋ kpo̍u̍, ō ye᷅ŋ ni̍ŋ nya̍ lānī le̍. O̍ ko̍ŋ, mī tu̍si̍ lɛ̄ŋndē I̍chi̍pīle̍ŋ kpo̍u̍ nyɛ᷅ 
pālāa̍ bɛ̄ndōo̍ chōo̍, mbō fūūlu̍u̍ nda̍ sōndōo̍ lɛ̄ŋ mɛ̍ɛ̄. Tē I̍ tu̍si̍ I̍chi̍pī nyɛ̄ pālāā 
bɛ̄ndōo̍ chōo̍ pɛ̍, māsā bɛ̍ndōo̍ I̍chi̍pī ō cho̍ chɛ̄lɔ̄ɔ̄ mbō ma᷄l wānāā nīa̍a̍, mī so̍li̍ 
wāŋnda̍ I̍sɔ̄lūɛ̄ī a̍ yu̍ŋgu̍la̍ ndāla̍ŋ kpo̍u̍. 

5Lɔ̍ɔ̍ ya̍ I̍ cho̍ wāŋnda̍ I̍chi̍pī nyɛ̄ pālāā bɛ̄ndōo̍ tūsī chōo̍, mī so̍lī wāŋnda̍ I̍sɔ̄lūɛ̄ī 
I̍chi̍pī wo̍, te̍le̍ŋ ko̍ŋ wāŋnda̍ I̍chi̍pī a̍ cho̍ sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

6O̍ ko̍ŋ, Mūu̍sē ni̍, E̍lɔ̄ŋ ni̍, ma̍ tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍. 

7Ndu̍yɛ̍ a̍ te̍le̍ŋ nda̍ kūɛ̄ kɔ̄lā la̍ŋ a̍ yōōŋgōo̍ ho̍ō nāa̍ māsā bɛ̍ndōo̍ I̍chi̍pī chu̍a̍ wo̍, 
Mūu̍sē o̍ wa̍ wɔ̄sīla̍ŋ be̍le̍-ŋɔ̍ma̍a̍ (80), mī E̍lɔ̄ŋ ndu̍ wa̍ wɔ̄sīla̍ŋ be̍le̍-ŋɔ̍ma̍a̍ a̍ lā 
yāa̍ (83). 

Tīnda̍ El̍ɔŋ̄ ndo̍ ō māŋga̍ŋ kɛu̍̄wo̍ 
8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

9“Mūu̍sē, tē lā kɔ̍ di̍mūl māsā bɛ̍ndōo̍ I̍chi̍pī nyɛ̄ ya̍ I̍ di̍mu̍l nya̍ wo̍ pɛ̍, mbō nyūna̍ 
nya̍ le̍ mī lā chɔ᷄m tāāmāsi̍ o̍ tāāmāsi̍ o̍ chɔ᷅m māā ya̍ ve᷅m nya̍ ni̍ wo̍ pɛ̍, a̍ di̍mu̍l 
E̍lɔ̄ŋ ō ma᷄l tīnda̍ cho̍ ndu̍ o̍ bā wo̍ lɛ̄ŋ māsā bɛ̍ndōo̍ I̍chi̍pī lāchī. O̍ ko̍ŋ, I̍ cho̍ tōsā 
mī tīnda̍ ko̍ŋ ō sīmnu᷄ŋ kɛ̍ūwo̍.” 

10O̍ ko̍ŋ kɔ̍ɔ̍lī, mi̍ Mūu̍sē nda̍ E̍lɔ̄ŋ a̍ ku̍ā nāa̍ Māsā bɛ̍ndōo̍ I̍chi̍pī chu̍a̍, ma̍ kɔ̍ 
do̍u̍nu᷄ŋ ndu̍ ko̍na̍ a̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍. Ndu̍yɛ̍ mi̍ E̍lɔ̄ŋ o̍ ma᷅l tīnda̍ 
wa̍ ndu̍ o̍ bā wo̍ lɛ̄ŋ māsā bɛ̍ndōo̍ lāchī nda̍ lāŋgba̍ā ndūāā ka᷅lla̍. O̍ ko̍ŋ, mi̍ tīnda̍a̍ 
ho̍ō sīmnu᷄ŋ kɛ̍ūwo̍. 

11Mɛ̄ɛ̍ māsāa̍ I̍chi̍pī o̍ che᷅ nyɛ̄ yɔ̍nu̍ŋ ndo̍, ndu̍ bɛ̍ɛ̍ mbo̍ vēēlū wānāā ndūa̍a̍ kɔ̄l 
kālu̍a̍a̍, a̍ wānāā ndūa̍a̍ ma̍ŋgālāa̍ le̍ mī nda̍ bɛ̍ɛ̍ ma̍ hu᷄ŋ ma̍ŋgālā kɛ̄ūwa̍. 

12Ndu̍yɛ̍, nda̍ bɛ̍ɛ̍ mɛ̄ɛ̍ ndā hīŋ ma̍ hu᷄ŋ ma̍ŋgālā kɛ̄ūwa̍. Mɛ̄ɛ̍ nda̍ mɛ̄li̍ tīnda̍la̍ 
ndāla̍ŋ, mi̍ tīnda̍la̍ ndāla̍ŋ lā sīmnu᷄ŋ kɛ̍ūwa̍. Kɛ̍, mi̍ kɛ̄u̍ E̍lɔ̄ŋ ndo̍ ō mīsī mīsī 
kɛ̄ūwāā ndāa̍ ka̍ŋ kpo̍u̍. 

13Kɛ̍ a̍ nyɛ᷄ yɔ̍nu̍ŋ ko̍ŋ ndo̍ kpo̍u̍, māsā bɛ̍ndōo̍ I̍chi̍pī o̍ ye̍ŋ Mūu̍sē nda̍ E̍lɔ̄ŋ lānī 
le̍. Mbo̍ hīāū lāchī a̍ bōllē kālāle̍ŋ tōsāa̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍. 

A̍ kpūndɛl̍a̍ yɔn̍u̍ŋ Ic̍hip̍īla̍ŋ o̍kɔɔ̄ ̄
A̍ mɛ̄ɛ̍ mɛ̄ŋnda̍ŋ mā sīmnu᷄ŋ ko̍o̍wa̍ŋ I̍chi̍pī yɛ̍ 
14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Nyɛ̄ ya̍ di̍mu̍l nu̍m a̍ māsā bɛ̍ndōo̍ I̍chi̍pī 
o̍kɔ̄ɔ̄ wo̍, ndu̍ o̍ ka̍ndu̍ ho̍ō tōsāa̍ ni̍. Mi̍ di̍mūl nu̍m māā ō chō bōllē kālā le̍ŋ tōsā, 
mbō kɛ̍ɛ̍ māā o̍ me̍l wāŋnda̍ I̍sɔ̄lūɛ̄ī mā kūɛ̄ le̍. 

15Kɛ̍ nyɛ̄ ya̍ I̍ cho̍ nu̍m dīmūllo̍, ndu̍ cho̍ ho̍ō ni̍. Sīɔ̄dīi̍, māsā bɛ̍ndōo̍ I̍chi̍pī ō nɔ̄ le̍ 
kɔ̄la̍ŋ Na̍īl o̍ pēēlo̍. Le̍la̍ŋ, tē pāa̍le̍ŋ lē sɛ̄ pɛ̍, nūm ni̍, E̍lɔ̄ŋ ni̍, lā kūɛ̄ lā kɔ̍ chu᷅m ndu̍ 
o̍ pēē ko̍ŋ kɔ̍ŋgɔ̍. Ndu̍yɛ̍, tē lā wa̍ kɔ̄la̍ŋ pɛ̍, tīnda̍ nya̍ ma᷄l ko̍ŋ lɛ᷅ŋ mbo̍ sīmnu᷄ŋ 
kɛ̍ūwo̍ wo̍, lā kūɛ̄ a̍ ndu̍ o̍ bā. 

16Tē lā kūɛ̄ pɛ̍ a̍ di̍mu̍l māsāa̍ I̍chi̍pī āā, ‘Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Hi̍būlūi̍ya̍ ā 
pīɛ̄īyo̍, ō vēm ya̍ nāa̍ nūm chūa̍ māā ya̍ I̍ di̍mu̍l nu̍m, mī nūm ma̍l wānāā ndūa̍a̍ 
mā kɔ̍ so̍o̍lūū ndu̍ o̍ po̍llo̍ ni᷄ŋ. Kɛ̍ ma̍ kɛ̄ɛ̄ māā a̍ me̍l nda̍ le̍. Ndu̍yɛ̍, mɛ̄ɛ̍ na̍a̍ ŋ̄ sūāā 
nu̍a̍ā yɛ̍ bɛ̍ɛ̍ ā chō wɔ̄ lēchōo̍. 

17Le̍la̍ŋ, ya̍ŋ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. Mɛ̄lɛ̄ka̍ di̍mi̍ māā, ō cho̍ 
nu̍m chɔ̄m māā ndu̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, a̍ nyɛ̄ o̍ cho̍ tōsā wo̍. Le̍la̍ŋ, si̍m mā 
chē nyɛ̄ cho̍ yɔ̄nɔ᷄ŋndo̍. I̍ cho̍ mɛ̄ŋnda̍ŋ o̍ Pīo̍o̍ Na̍īl lɔ̄ɔ̄ a̍ tīnda̍a̍ ho̍ō ya̍ o̍ bā. Tē I̍ 
lɔ̍ɔ̄ ma̍ŋ pɛ̍, mɛ̄ŋnda̍ŋ ma᷅ŋ kpo̍u̍ mā chō sīmnu᷄ŋ ko̍o̍wa̍ŋ kpo̍so̍ŋ. 

18Sūū o̍ sūū cho̍ Na̍īl o̍ pēēlo̍, ō pīlɛ̍ bɛ̍ɛ̍ ō cho̍ lo᷅ yo̍o̍mū le̍. Ndu̍yɛ̍, mɛ̄ŋnda̍ŋ o̍ 
Pīo̍o̍ Na̍īl kpo̍u̍ mā chō hūnɔ̄ɔ̄ chūŋ yɛ̄so̍o̍ fūlā. Wāŋnda̍ I̍chi̍pī a̍ nɔ̍lā ni̍ŋ mā ko᷄l 
mɛ̄ŋnda̍ŋ ma᷅ŋ te̍.’ ” 

19O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Di̍mu̍l E̍lɔ̄ŋ ō yūlū tīnda̍ ndɔ̄ɔ̍ 
o̍ pēēla̍ŋ I̍chi̍pī. Pēē pɔ̍mbɔ̄ ni̍, pēē bɛ̍ndū ni̍, so̍o̍ŋ ko̍lāā ni̍, kpo̍u̍ ō nyūlu̍ tīnda̍ 
ndɔ̄ɔ̍ lēchōo̍. Tē ō yūlū pɛ̍, mɛ̄ŋnda̍ŋ o̍ fo̍ndāŋndā lāŋ kpo̍u̍, mā chō sīmnɔ᷄ŋ 
ko̍o̍wa̍ŋ kpo̍so̍ŋ. Mɛ̄ŋma̍ cho̍ bɛ̍ɛ̍ o̍ nyɛ̄m lāāndūŋ yɛ̍ yi̍ɔ̍ɔ̍ŋ ni᷄ŋ, mi̍ ŋ̄ wā ŋ̄ tōōsīāā 
a̍ yɔ̄mnde̍, ndu̍yɛ̍ a̍ pōūta̍ŋ ndo̍ŋ, ma̍ŋ kpo̍u̍ mā chō sīmnɔ᷄ŋ ko̍o̍wa̍ŋ.” 

20O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē nda̍ E̍lɔ̄ŋ, ma̍ tōsā. Ma̍ kūā o̍ 
Pīo̍o̍ Na̍īl, ma̍ kɔ̍ di̍mūl māsā bɛ̍ndōo̍ I̍chi̍pī nyɛ̄ o̍ nyɛ̄ Mɛ̄lɛ̄ka̍ dīmu̍l nda̍. O̍ ko̍ŋ, 
mi̍ E̍lɔ̄ŋ o̍ he̍e̍lū tīnda̍ ndɔ̄ɔ̍ mbo̍ lūāā mɛ̄ŋnda̍ŋ Na̍īl o̍ pēēlo̍, ma̍sā bɛ̍ndōo̍ I̍chi̍pī 
nda̍ lāŋgba̍ā ndūāā ka᷅lla̍ kpo̍u̍ o̍ hɔ̄l lo̍ŋ. O̍ ko̍ŋ, mɛ̄ŋma̍ wa̍ Na̍īl o̍ pēēlo̍ wa̍ŋ kpo̍u̍, 
mī mā sīmnu᷄ŋ ko̍o̍wa̍ŋ kpo̍so̍ŋ. 

21O̍ ko̍ŋ kɔ̍ɔ̍lī, sūūwa̍ Na̍īl o̍ pēēlo̍ kpo̍u̍ ma̍ wū. Mi̍ mɛ̄ŋnda̍ŋ mā fūlā chūŋ yɛ̄so̍o̍, 
wāŋnda̍ I̍chi̍pī nda̍ a̍a̍ nɔ̍lā ma̍ŋ kōlɔ̄ɔ̄ le̍. Ndūyɛ̍ mɛ̄ŋnda̍ŋ I̍chi̍pī kpo̍u̍, mi̍ mā 
sīmnu᷄ŋ ko̍o̍wa̍ŋ kpo̍so̍ŋ. 

22Kɛ̍ māsāa̍ I̍chi̍pī bɛ̍ɛ̍, mi̍ wānāā ndūāā mɛ̍ŋgɛ̄lāa̍ ā sīīŋgūū mɛ̄ŋnda̍ŋ kōo̍wa̍ŋ o̍ 
māŋgālā ndāa̍ ni᷄ŋ. Ndu̍yɛ̍ mi̍ māsā bɛ̍ndōo̍ I̍chi̍pī o̍ hi̍a̍ū lāchī a̍ bōllē kālāle̍ŋ 
tōsāa̍, mbo̍ hīāū bɛ̍ɛ̍ māā pāāndū. Ō chɛ᷄l mbō ya᷄ŋ nīla̍ŋ o̍ nyɛ̄ Mūu̍sē nda̍ E̍lɔ̄ŋ a̍ 
di̍mu̍l ndu̍ wo̍ le̍. Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍, le̍nde̍ ko̍ni̍ i̍ yɔ̍nu̍ŋ ni̍. 

23A̍ ka̍a̍ma̍ā Mūu̍sē nda̍ E̍lɔ̄ŋ a̍ to̍sa̍ ko̍ŋ ndo̍ kpo̍u̍, ō ye᷄ŋ nda̍ lānī le̍. Mbo̍ mūli᷄ŋ, 
mbo̍ kūānu᷄ŋ o̍ chīɛ̄ī ndɔ̄ɔ̍. 

24Wāŋnda̍ I̍chi̍pī nda̍ a̍a̍ nɔ̍lā mī nda̍ a̍a̍ ko̍l mɛ̄ŋnda̍ŋ o̍ Pīo̍o̍ Na̍īl le̍. O̍ ko̍ŋ, ma̍ 
kāndū so̍o̍ŋnda̍ŋ tōūwɔ̄ɔ̍ o̍ Pīo̍o̍ Na̍īl kɔ̍ŋgɔ̍ le̍ mɛ̄ŋmā kōla̍ŋ. 

25Chɔ̍ŋ a̍ pāa̍le̍ Mɛ̄lɛ̄ka̍ tōsa̍ mi̍ Pīo̍o̍ Na̍īl o̍ si̍mnu᷄ŋ ko̍o̍wa̍ŋ nde̍ŋ, ō chūa̍ pālɛ̍i̍ ī 
ŋɔ᷄mmɛ̍ū mɛ̄ŋnda̍ŋ mā wa̍ le̍nde̍. 

Ɛ̍sɔ̍dɔ̍ɔ̄ 8 

A̍ mɛ̄ɛ̍ sɔ̄lla̍ chūa̍ lɛ̄ŋndē I̍chi̍pīle̍ŋ kpo̍u̍ yɛ̍ o̍kɔ̄ɔ̄ 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl vɛ̄lɛ̄ Mūu̍sē āā, “Kɔ̍ nāa̍ māsā bɛ̍ndōo̍ I̍chi̍pī 
chu̍a̍, mā kɔ̍ di̍mūl ndu̍ māā Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, ‘Ma̍l wa̍nāā nīa̍a̍ mā kūɛ̄ mā 
kɔ̍ so̍o̍lūū ya̍. 

2Tē a̍ me̍l nda̍ le̍, I̍ cho̍ lɛ̄ŋndē I̍chi̍pīle̍ŋ nyɛ̄ pālāa̍ tūsī chōo̍. Sɔ̄lla̍ chō hūnɔ̄ɔ̄ 
lɛ̄ŋndē I̍chi̍pīle̍ŋ chūā kpo̍u̍. 

3I̍ cho̍ tōsā mī sɔ̄lla̍ pɛ̄ Na̍īl o̍ pēēlo̍, mā he᷄l o̍ kɔ̄ŋgɔ̍, mā tūi̍ o̍ lɛ̄ŋndē I̍chi̍pīle̍ŋ ni᷄ŋ 
kpo̍u̍. O̍ chīɛ̄ī nu̍m lēmāsāa̍ ni̍, o̍ nūmndo̍ chi̍ɛ̍ī ni̍ŋ ni̍, o̍ nūmndo̍ kpēlē ni̍, o̍ chīɛ̄īlā 
lāŋgba̍ā nu̍m a̍ ka᷅lla̍ ni᷄ŋ ni̍, o̍ chīɛ̄īlā wāŋnda̍ I̍chi̍pī ni᷄ŋ ni̍, o̍ fo̍ndāŋndā nda̍ lūām 
be̍e̍dīi̍yo̍ la̍ŋ ni̍, ndu̍yɛ̍ a̍ o̍ nyɛ̄m lāāndūŋ nda̍ lūām be̍e̍dīi̍yo̍ wo̍ŋ ni᷄ŋ, lo̍ŋ kpo̍u̍ 
sɔ̄lla̍ chō wā ā tīūwāā si̍lɔ̍. 

4Ndu̍yɛ̍ nya̍ pi̍la̍ bɛ̍ɛ̍ kɛ̍sɛ̍ kɛ̍sɛ̍, nūm ni̍, wāŋnda̍ I̍chi̍pī ni̍, lāŋgba̍ā nūm a̍ ka᷅lla̍ ni̍, 
sɔ̄lla̍ cho̍ wā nya̍ hēlɔ̄ɔ̍ chōo̍.’ ” 

5Ndu̍yɛ̍ mi̍ Mūu̍sē nda̍ E̍lɔ̄ŋ a̍ ku̍ā a̍ yōōŋgōo̍ mɛ̄ɛ̍ Mɛ̄lɛ̄ka̍ dīmu̍l nda̍ yɛ̍. O̍ ko̍ŋ 
kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Dīmu̍l E̍lɔ̄ŋ mbō yu̍lu̍ tīnda̍ ndɔ̄ɔ̍ o̍ 
pēēla̍ŋ chōo̍ I̍chi̍pī. I̍ cho̍ tōsā pēē pɔ̍mbɔ̄ ni̍, pēē bɛ̍ndū ni̍, so̍o̍ŋ ko̍lāā ni̍, mī sɔ̄lla̍ 
fūla̍ o̍ mɛ̄ŋmā māŋ ni᷄ŋ kpo̍u̍, mā he᷄l o̍ kɔ̄ŋgɔ̍ mā tīu̍ o̍ lɛ̄ŋndē I̍chi̍pīle̍ŋ ni᷄ŋ si̍lɔ̍.” 

6O̍ ko̍ŋ, mi̍ E̍lɔ̄ŋ yu̍lū tīnda̍ ndɔ̄ɔ̍ o̍ pēēla̍ŋ I̍chi̍pī cho̍o̍. Mɛ̄ɛ̍ o̍ yu̍lu̍, mi̍ sɔ̄lla̍ kāndu̍ 
fūlāa̍ o̍ pēēla̍ŋ ni᷄ŋ I̍chi̍pī ma̍ tīū o̍ lɛ̄ŋndē I̍chi̍pīle̍ŋ ni᷄ŋ kpo̍u̍. 

7Mɛ̄ɛ̍ māsā bɛ̍ndōo̍ I̍chi̍pī wānāā ndūāā ma̍ŋgālāa̍ ā chē vɛ̄lɛ̄ nyɛ̍ yɔ̍nu̍ŋndo̍, nda̍ 
bɛ̍ɛ̍ ma̍ tōsā o̍ māŋgālā ndāa̍ ni᷄ŋ mi̍ sālla̍ fūla̍ o̍ pēēla̍ŋ ni᷄ŋ. 

8Kɛ̍ mɛ̄ɛ̍ sālla̍ ā hīu̍ ni᷅ŋ wāŋnda̍ I̍chi̍pī pālāa̍ te̍i̍, mi̍ māsā bɛ̍ndōo̍ I̍chi̍pī o̍ vēēlū 
Mūu̍sē nda̍ E̍lɔ̄ŋ, mbo̍ dīmūl nda̍ āā, “Yāndi̍i̍ Mūu̍sē, nyɔ̍ɔ̍lu̍l na̍a̍ Mɛ̄lɛ̄ka̍ Ya̍a̍wɛ̄ɛ̄ 
ō fāŋa̍l na̍a̍ sɔ̄lla̍ ha̍ā. I̍ cho̍ wānāā nyāa̍ mālɔ̄ɔ̄ mā kɔ̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ 
ndāa̍ lo̍.” 

9Mi̍ Mūu̍sē di̍mūl ndu̍ āā, “Bālā tīɔ̍ɔ̍ŋ, I̍ chɛ̍l. I̍ cho̍ Mɛ̄lɛ̄ka̍ pi̍ɛ̍i̍ le̍ nya̍. I̍ cho̍ Mɛ̄lɛ̄ka̍ 
pīɛ̄ī mbō fāŋa̍ sɔ̄lāa̍ cho̍ ha̍ā o̍ nūmndo̍ chi̍ɛ̍ī ni᷄ŋ, a̍ o̍ chīɛ̄īlā lāŋgba̍ā nūm a̍ ka᷅lla̍ 
ni᷄ŋ, a̍ o̍ chīɛ̄īlā wāŋnda̍ I̍chi̍pī ni̍ŋ nda̍. A̍ cho̍ lō wa̍ su̍e̍e̍, mɛ̄ɛ̍ ha̍ā Na̍īl o̍ pēēlo̍. Kɛ̍ 
chɔ᷄m ya̍ lɔ̍ɔ̄ ŋ̄ yēēma̍ ya̍ mī pi̍ɛ̍i̍ Mɛ̄lɛ̄ka̍ le̍ nya̍ wo̍.” 

10Mi̍ Māsā bɛ̍ndōo̍ I̍chi̍pī o̍ di̍mūl ndu̍ āā, “Sīɔ̄dīi̍ ya̍ I̍ ye̍e̍ma̍ ni̍ mā pi̍ɛ̍ī le̍ na̍a̍.” Mi̍ 
Mūu̍sē di̍mūl ndu̍ āā, “Bālā tīɔ̍ɔ̍ŋ, I̍ chɛ̍l. I̍ cho̍ tōsā mɛ̄ɛ̍ ŋ̄ dīmi̍ yɛ̍. Nūm pi̍la̍ bɛ̍ɛ̍ ā 
chō chɔ̄ māā mɛ̄lɛ̄ka̍ o̍ mɛ̄lɛ̄ka̍ cho̍ māā Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ nāā wo̍ le̍. 

11Sīɔ̄dīi̍, o̍ nūmndo̍ chi̍ɛ̍ī ni᷄ŋ ni̍, o̍ chīɛ̄īlā lāŋgba̍ā nūm a̍ ka᷅lla̍ ni᷄ŋ ni̍, a̍ o̍ chīɛ̄īlā 
wāŋnda̍ I̍chi̍pī ni̍ŋ kpo̍u̍, sɔ̄lla̍ chō mālɔ̄ɔ̄. A̍ chō lō wa̍ su̍e̍e̍ mɛ̄ɛ̍ ha̍ā Na̍īl o̍ pēēlo̍.” 

12O̍ ko̍ŋ, Mūu̍sē nda̍ E̍lɔ̄ŋ, ma̍ fāŋa᷄ŋ ma̍sā bɛ̍ndōo̍ o̍ hɔ̄l lo̍ŋ, ma̍ mīīŋgū. Mi̍ Mūu̍sē 
pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ le̍ mbo̍ fāŋa̍ māsā bɛ̍ndōo̍ nyɛ̄ pālāā sɔ̄lla̍ ha̍ā chōo̍. 

13Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī Mūu̍sē dīōm, mbo̍ tōsā sɔ̄lāa̍ wa̍ o̍ lɛ̄ŋndē 
I̍chi̍pīle̍ŋ ni᷄ŋ nda̍ kpo̍u̍ ma̍ wū. A̍ wa̍ chīɛ̄īla̍ŋ ni᷄ŋ nda̍ ni̍, a̍ wa̍ chīɛ̄īla̍ŋ lā bālāā wa̍, 
a̍ ha̍ā o̍ chīɔ̍ɔ̍ŋ ni᷄ŋ, nda̍ kpo̍u̍, ma̍ wū. 

14Mi̍ wāŋnda̍ I̍chi̍pī a̍ dīū dīū sɔ̄la̍a̍ vi̍lɛ̍i̍ya̍ ha̍ā ku̍ndālā bɛ̄ndūla̍ŋ. Lɛ̄ŋndē 
I̍chi̍pīle̍ŋ kpo̍u̍ mi̍ lē fūlā chūŋ wɔ̄ɔ̍ŋndo̍ a̍ sɔ̄lāā vi̍lɛ̍i̍ya̍. 

15Kɛ̍, mɛ̄ɛ̍ Māsāa̍ I̍chi̍pī o̍ che᷅ māā sɔ̄lāa̍ wa̍ nda̍ pālāa̍ wa̍ ā chūū wu᷄ kpo̍u̍, mbo̍ 
hīāū lāchī a̍ bōllē kālāle̍ŋ tōsāa̍, ō ye᷄ŋ Mūu̍sē nda̍ E̍lɔ̄ŋ lānī le̍. Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ yɛ̍, le̍nde̍ ko̍ni̍ i̍ yɔ̍nu̍ŋ ni̍. 

A̍ mɛ̄ɛ̍ chu̍ndo̍o̍ sīmnu᷄ŋ nya̍ā kīsīa̍a̍ I̍chi̍pī yɛ̍ o̍kɔ̄ɔ̄ 
16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Di̍mu̍l E̍lɔ̄ŋ ō lɔ̍ɔ̍ chu̍ndo̍o̍ 
lɛ̄ŋ a̍ tīnda̍ cho̍ ndu̍ o̍ bā wo̍. Tē ō lɔ̄ɔ̄ pɛ̍, chu̍ndo̍o̍ o̍ lɛ̄ŋndē I̍chi̍pīle̍ŋ ni᷄ŋ ō chō 
chɔ̄nɔ᷄ŋ o̍ hūēīye̍ ni᷄ŋ, mbō sīmnu᷄ŋ nya̍ā kīsīa̍a̍.” 

17O̍ ko̍ŋ, mi̍ Mūu̍sē di̍mūl E̍lɔ̄ŋ, mi̍ E̍lɔ̄ŋ lu̍a̍ā chu̍ndo̍o̍ lɛ̄ŋ a̍ tīnda̍ ndɔ̄ɔ̍. Mɛ̄ɛ̍ o̍ lɔ̍ɔ̄, 
chu̍ndo̍o̍ o̍ lɛ̄ŋndē I̍chi̍pīle̍ŋ ni᷄ŋ kpo̍u̍, mbo̍ māŋga᷄ŋ nya̍ā kīsīa̍a̍. Mi̍ nyāā kīsīa̍a̍ 
ha̍ā ā tīū o̍ lɛ̄ŋndēŋ I̍chi̍pīle̍ŋ ni᷄ŋ kpo̍u̍. Wāŋnda̍ chīe̍e̍ya̍ ni̍, chɔ̄lūa̍a̍ ni̍, mi̍ nyāā 
kīsīa̍a̍ ha̍ā ā tīū nda̍ lēkɔ̄ɔ̍ si̍lɔ̍. 

18Mɛ̄ɛ̍ māsā bɛ̍ndōo̍ wānāā ndūāā māŋgālāa̍ ā chē vɛ̄lɛ̄ nyɛ̄ Mūu̍sē nda̍ E̍lɔ̄ŋ a̍ to̍sa̍ 
wo̍, nda̍ bɛ̍ɛ̍ ma̍ kīndī kīndī o̍ nɛ̄ī o̍ nɛ̄ī ni̍ŋ le̍ mā māŋga̍la̍ nyāā kīsīa̍a̍, kɛ̍ ā nɔ̍la̍ 
le̍. Mi̍ nyāā kīsīa̍a̍ ha̍ā ā tīū bā o̍ bā fe̍e̍ o̍ lɛ̄ŋndē I̍chi̍pīle̍ŋ ni᷄ŋ. 

19Mi̍ wānāā māŋgālāa̍ ha̍ā lō o̍ ko̍ŋ, ma̍ dīmūl māsāa̍ I̍chi̍pī āā, “He̍ī ndi̍ ō cho̍ 
wāna̍ chi̍e̍e̍ le̍ to̍sa̍ ndi̍ le̍. Mɛ̄lɛ̄ka̍ kpe̍e̍kpe̍i̍ to̍sa̍ ndi̍ ni̍.” Kɛ̍ a̍ ko̍ŋ kpo̍u̍, mi̍ māsāa̍ 
I̍chi̍pī ō hīāū lāchī a̍ bōllē kālāle̍ŋ tōsāa̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍, māsā 
bɛ̍ndōo̍ I̍chi̍pī o̍ ye᷄ŋ Mūu̍sē nda̍ E̍lɔ̄ŋ lānī le̍. 

Pēŋgi̍a̍a̍ hɛ̄lū lɛ̄ŋndē I̍chi̍pīle̍ŋ 
20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Māsāa̍ I̍chi̍pī o̍ cho̍ lākɔ̄ 
sīɔ̄dīi̍ Na̍īl o̍ pēēlo̍. Le̍la̍ŋ tē pāa̍le̍ŋ lē sɛ̄ sīɔ̄dīi̍ pɛ̍, nūm ni̍, E̍lɔ̄ŋ ni̍, lā pēna̍ chɔ̍nɔ᷄ŋ 
mī lā kōma̍l ndu̍ bōōndi̍i̍ o̍ cho̍ wa̍ kɔ̄la̍ŋ o̍ pēēlo̍ ve̍. O̍ ko̍ŋ, mī lā kɔ̍ di̍mūl ndu̍ 
māā ya̍ Mɛ̍lɛ̄ka̍ Ya̍a̍wɛ̄ɛ̄ I̍ di̍mi̍ a̍a̍, ‘Ma̍l wānāā nīa̍a̍ mā kūɛ̄ mā kɔ̍ so̍o̍lūū ya̍. 

21Tē a̍ me̍l nda̍ le̍, I̍ cho̍ lɛ̄ŋndē I̍chi̍pīle̍ŋ nyɛ̄ pālāa̍ chēle̍ŋ tūsī chōo̍. I̍ cho̍ tōsā mī 
pēŋgi̍a̍a̍ chūa̍ lɛ̄ŋnde̍ŋ nde᷅ŋ kpo̍u̍. Pēŋgi̍a̍a̍ wā ni̍ŋ o̍ lɛ̄ŋnde̍ŋ nde᷅ŋ ni᷄ŋ ha̍a̍a̍, nūm 
ni̍, lāŋgba̍ā nūm a̍ ka᷅lla̍ ni̍, a̍ wāŋnda̍ I̍chi̍pī, pēŋgi̍a̍a̍ chō hūnɔ̄ɔ̄ wā o̍ chīɛ̄īlā 
nyāla̍ŋ ni᷄ŋ kpo̍u̍, mā tīū si̍lɔ̍. Ā chō hūnɔ̄ɔ̄ tīū a̍ lɛ̄ŋ kpo̍u̍. 

22Kɛ̍, būŋgɛ̄i̍ Ku̍u̍sīɛ̄ŋnde̍ ki̍nɛ̍i̍, nāa̍ wāŋnda̍ I̍sɔ̄lūɛ̄ī a̍ cho̍ wa̍, I̍ cho̍ tōsā pēŋgi̍a̍a̍ 
cho̍ wa᷅ lo̍ŋ te̍. O̍ ko̍ŋ, mī chɔ̍m nya̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, māā o̍ lɛ̄ŋnde̍ŋ 
nde᷅ŋ ni᷄ŋ bɛ̍ɛ̍, I̍ nɔ̍ kpāāyāa̍. 

23I̍ cho̍ yɛ̍ yi̍ɔ̍ɔ̍ chɔ̄m, wānāa̍ nīa̍a̍ tɛ̄ɛ̄ŋ a̍ wānāā nūmnda̍. Pāa̍le̍ sīɔ̄dīi̍ le̍ŋ kpe̍e̍kpe̍i̍ 
sūɛ̍i̍ ka̍a̍mɛ̍i̍ he̍ī ī chō yɔ̄nɔ᷄ŋ ni̍.’ ” 

24Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā nyɛ̄ o̍ di̍mi̍ wo̍. Mbo̍ yɔ̄ŋ 
pēŋgi̍a̍a̍, ma̍ tīū lɛ̄ŋndē I̍chi̍pīle̍ŋ kpo̍u̍. Māsā bɛ̍ndōo̍ I̍chi̍pī chīɛ̄ī ndɔ̍ lēmāsāa̍ ni̍, 
a̍ chīɛ̄īlā wānāā ndūāā bɛ̍ndūa̍a̍, mi̍ pēŋgi̍a̍a̍ hīālū kpo̍u̍. Lɛ̄ŋndē I̍chi̍pīle̍ŋ kpo̍u̍, 
mī le̍ tāmbū a̍ pēŋgi̍a̍a̍. 

25O̍ ko̍ŋ kɔ̍ɔ̍lī, mi̍ māsā bɛ̄ndōo̍ I̍chi̍pī o̍ ve̍e̍lū Mūu̍sē nda̍ E̍lɔ̄ŋ, mbo̍ dīmūl nda̍ āā, 
“La̍ kɔ̍ mī lā kɔ̍ so̍lī sa̍lāla̍ŋ o̍ Mɛ̄lɛ̄ka̍ nyāa̍ lo̍ o̍ lɛ̄ŋnde̍ŋ nde᷅ŋ ni᷄ŋ.” 

26Kɛ̍ mi̍ Mūu̍sē di̍mūl ndu̍ āā, “Ō bɛ̍ndā mī ŋ̄ sōli̍ sa̍lāla̍ŋ na̍ŋnu᷄ŋ o̍ Mɛ̄lɛ̄ka̍ Ya̍a̍wɛ̄ɛ̍ 
nāa̍ lo̍ le̍, kāni̍ fo̍ndōle̍, sa̍lālā nāāla̍ na̍a̍ ŋ̄ sōlī la̍ŋ, lā cho̍ sa̍lālā wāŋnda̍ I̍chi̍pī a̍ 
ye̍e̍mā bɛ̍ɛ̍ mā chē le̍. Tē wāŋnda̍ I̍chi̍pī a̍ che᷅ na̍a̍ sa̍lālā wāā le̍nde̍ so̍līo̍o̍ pɛ̍, ā 
chō na̍a̍ vīī vīī a̍ pōūta̍ŋ mā dīu̍ na̍a̍. 

27Le̍la̍ŋ, ma̍l na̍a̍ mī ŋ̄ kūɛ̄ kɔ̄lā ti᷅ŋ pālɛ̍i̍ ya̍a̍ o̍ po̍llo̍ ni᷄ŋ mī ŋ̄ kɔ̍ so̍lī sa̍lāla̍ŋ lo̍ŋ 
nāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ chūā, mɛ̄ɛ̍ o̍ di̍mu̍l na̍a̍ yɛ̍.” 

28Mi̍ māsā bɛ̍ndōo̍ I̍chi̍pī di̍mī āā, “Bālā tīɔ̍ɔ̍ŋ, I̍ chɛ̍l. I̍ cho̍ nya̍ mālɔ̄ɔ̄ mī lā kūɛ̄ o̍ 
po̍llo̍ ni᷄ŋ mī lā kɔ̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ nyāa̍ lo̍. Kɛ̍ ndu̍yɛ̍, lā hi̍ū lākɔ̄ 
la̍nda̍ŋ te̍. Le̍la̍ŋ, kɔ̍ mā kɔ̍ pīɛ̍i̍ Mɛ̄lɛ̄ka̍ le̍ na̍a̍ mbō fēŋa̍l na̍a̍ pēŋgi̍a̍a̍ ha̍ā.” 

29Mi̍ Mūu̍sē di̍mūl ndu̍ āā, “I̍ chɛ̍l. Tē I̍ ma̍l dɔ̍ɔ̍ na̍ŋ pɛ̍, I̍ cho̍ lākɔ̄ Mɛ̄lɛ̄ka̍ Ya̍a̍wɛ̄ɛ̄ 
pīɛ̄ī le̍ nya̍. Ndūyɛ̍, sīɔ̄dīi̍ pēŋgi̍a̍a̍ cho̍ o̍ nūmndo̍ chi̍ɛ̍ī ni᷄ŋ nda̍, a̍ ha̍ā o̍ chīɛ̄īlā 
lāŋgba̍ā nūm a̍ ka᷅la̍ ni᷄ŋ, a̍ ha̍ā o̍ chīɛ̄īlā wāŋnda̍ I̍chi̍pī ni̍ŋ, pēŋgi̍a̍a̍ ka̍ŋ kpo̍u̍ ā 
chō mālɔ̄ɔ̄. Kɛ̍ ndu̍yɛ̍, lo̍ ni᷅ŋ o̍ lēdīōm mā ma̍l wāŋnda̍ ha̍ā mā kɔ̍ so̍lī sa̍lāla̍ŋ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍.” 

30O̍ ko̍ŋ, mi̍ Mūu̍sē cha̍ŋ mbo̍ mīīŋgū. Mɛ̄ɛ̍ o̍ mi̍i̍ŋgu̍, mbo̍ kɔ̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ 
le̍ wāŋnda̍ I̍chi̍pī. 

31Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī pīɛ̄īlē ndɔ̄le̍ŋ. Pēŋgi̍a̍a̍ ku̍ndāā bɛ̄ndūa̍a̍ wa̍ o̍ 
lɛ̄ŋndē I̍chi̍pīle̍ŋ ni᷄ŋ nda̍, a̍ wa̍ o̍ māsā bɛ̍ndōo̍ chīɛ̄ī ni̍ŋ nda̍ ni̍, a̍ ha̍ā o̍ chīɛ̄īlā 
wānāā ndūāā bɛ̍ndūa̍a̍ ni᷄ŋ, a̍ ha̍ā o̍ chīɛ̄īlā wāŋnda̍ I̍chi̍pī ni̍ŋ, mi̍ Mɛ̄lɛ̄ka̍ tōsā ma̍ 
māl kpo̍u̍, ō pīlɛ̍ bɛ̍ɛ̍ lo̍ le̍. 

32Kɛ̍ a̍ ko̍ŋ kpo̍u̍, māsāa̍ I̍chi̍pī o̍ chɛ̍l mbō ma᷄l wāŋnda̍ I̍sɔ̄lūɛ̄ī mā kūɛ̄ le̍. Mbo̍ 
hīāū lāchī a̍ bōllē kālāle̍ŋ tōsāa̍. 

Ɛ̍sɔ̍dɔ̍ɔ̄ 9 

A̍ mɛ̄ɛ̍ chɔ̄lūa̍a̍ I̍chi̍pī a̍ sɔ̍la̍ pīɔ̍mnda̍ŋ yɛ̍ o̍kɔ̄ɔ̄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ di̍mūl vɛ̄lɛ̄ Mūu̍sē āā, “Mūu̍sē, kɔ̍ nāa̍ māsā bɛ̍ndōo̍ I̍chi̍pī 
chūa̍ mā kɔ̍ di̍mūl ndu̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Hi̍būlūi̍ya̍ I̍ di̍mi̍ a̍a̍, ‘Ma̍l 
wa̍nāā nīa̍a̍ mā kūɛ̄ mā kɔ̍ so̍o̍lūū ya̍. 

2Tē ā hīōū lāchī a̍ nda̍ kɛ̄sīo̍o̍ o̍ chɛ̄le̍ŋ ni᷄ŋ pɛ̍, mā me̍l nda̍ le̍, 



130 

 

 
Kisi Bible Quick 

© 2013 Bible Society in Liberia. 
 

 
 

 

3ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ tōsā mī nāā wɔ̄ɔ̍ŋ bɛ̄ndū pūm ō de᷄l chɔ̄lūāā nyāa̍ chōo̍, 
mbō dīu̍ nda̍. Su̍a̍ā nūmnda̍ ni̍, sōfɛ̍li̍a̍a̍ ni̍, nyɔ̍mi̍a̍a̍ ni̍, a̍ nāūva̍, a̍ sāa̍, a̍ chūīŋnda̍, 
nāā wɔ̄ɔ̍ŋ ko̍ŋ chō hūnɔ̄ɔ̄ nda̍ di̍ū. 

4Ndu̍yɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ cho̍ vɛ̄lɛ̄ yɛ̍ yi̍ɔ̍ɔ̍ chɔ̄m chɔ̄lūāā nyāa̍ tɛ̄ɛ̄ŋ, a̍ chɔ̄lūāā 
wāŋnda̍ I̍sɔ̄lūɛ̄ī. Wāŋnda̍ I̍sɔ̄lūɛ̄ī, chɔ̄lūāā ndāa̍ ki̍nɛ̍i̍ ō pīlɛ̍ bɛ̍ɛ̍ o̍ cho̍ wu̍ le̍. 

5Ndu̍yɛ̍, pāa̍le̍ sīɔ̄dīi̍le̍ŋ kpe̍e̍kpe̍i̍ ya̍ Mɛ̄lɛ̄ka̍ Ya̍a̍wɛ̄ɛ̄ ya̍ I̍ cho̍ sūɛ̍i̍ he̍ī tōsā ni̍.’ ” 

6O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mɛ̄ɛ̍ o̍ di̍mi̍ yɛ̍. Dīi̍mā ndɔ̄ɔ̍, mi̍ chɔ̄lūāā 
wāŋnda̍ I̍chi̍pī a̍ wu᷅ kpo̍u̍. Kɛ̍, wāŋnda̍ I̍sɔ̄lūɛ̄ī ki̍nɛ̍i̍, chɔ̄lūāā ndāa̍ ō pīlɛ̍ bɛ̍ɛ̍, o̍ vī 
le̍. 

7O̍ ko̍ŋ, mi̍ māsāa̍ I̍chi̍pī o̍ vi̍ām wāŋnda̍ le̍ mā kɔ̍ to̍fā chɔ̄lūāā wāŋnda̍ I̍sɔ̄lūɛ̄ī, tē 
nyɛ̄ o̍ nyɛ̄ o̍ yɔ̄nu᷄ŋ nda̍ le̍. Ndu̍yɛ̍ mi̍ wānāā o̍ ve᷅m nda̍ ā mīīŋgū ma̍ dīmūl ndu̍ 
māā chɔ̄lūāā wāŋnda̍ I̍sɔ̄lūɛ̄ī ki̍nɛ̍i̍, ō pīlɛ̍ bɛ̍ɛ̍ o̍ yɔ̄nu̍ŋ nyɛ̍ le̍. Kɛ̍ a̍ ko̍ŋ kpo̍u̍, mbo̍ 
hīāū lāchī a̍ bōllē kālāle̍ŋ tōsāa̍. Ō chɛ᷄l mbō ma᷄l wāŋnda̍ I̍sɔ̄lūɛ̄ī mā kūɛ̄ le̍. 

A̍ mɛ̄ɛ̍ hīndɔ̄ɔ̄la̍ŋ lā fūla̍ wāŋnda̍ I̍chi̍pī lēkɔ̄ɔ̍ yɛ̍ o̍kɔ̄ɔ̄ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē nda̍ E̍lɔ̄ŋ āā, “Lā kɔ̄ndu̍ pu᷅lta̍ŋ bāla̍ŋ 
cha̍, mī lā kūɛ̄ a̍ la̍ŋ ma̍sā bɛ̍ndōo̍ o̍ hɔ̄l. Tē lā kūɛ̄ pɛ̍, nūm Mūu̍sē, a̍ si᷄m a̍ wu̍u̍ 
pūltā lāŋ chōo̍ cho̍o̍ ma̍sā bɛ̍ndōo̍ o̍ hɔ̄l ō chē. 

9O̍ ko̍ŋ, pūltā lāŋ lā chō sɛ̄ŋi᷄ŋ o̍ hūēīye̍ ni᷄ŋ, mɛ̄ɛ̍ chu̍ndo̍o̍ ō chāŋ nu̍a̍ā mbō sɛ̄ŋi᷄ŋ 
o̍ hūēīye̍ ni᷄ŋ yɛ̍, mī lā tīu̍ bā o̍ bā fe̍e̍ o̍ lɛ̄ŋndē I̍chi̍pīle̍ŋ ni᷄ŋ kpo̍u̍. Wāŋnda̍ I̍chi̍pī 
ni̍, chɔ̄lūāā ndāa̍ ni̍, pūltā lāŋ lā chō tōsā mī hīndɔ̄ɔ̄la̍ŋ lā fūla̍ nda̍ lēkɔ̄ɔ̍, mī lā 
sīmnu᷄ŋ pa̍ūve̍.” 

10O̍ ko̍ŋ, Mūu̍sē ni̍, E̍lɔ̄ŋ ni̍, ma̍ tōsā mɛ̄ɛ̍ Mɛ̄lɛ̄ka̍ ō dīmu̍l nda̍ yɛ̍. Ma̍ kūā ma̍ 
kūāndū pūlta̍ŋ ma̍ kūā māsā bɛ̍ndōo̍ o̍ hɔ̄l. Mɛ̄ɛ̍ nda̍ kūɛ̄, mi̍ Mūu̍sē si᷅m māsā 
bɛ̍ndōo̍ o̍ hɔ̄l lo̍ŋ mbo̍ wūū la̍ŋ o̍ hūēīye̍ ni᷄ŋ chōo̍ cho̍o̍. O̍ ko̍ŋ, mi̍ pūltā lāŋ lā tōsā 
wāŋnda̍ I̍chi̍pī ni̍, chɔ̄lūāā ndāa̍ ni̍, mi̍ hīndɔ̄ɔ̄la̍ŋ lā fūlā nda̍ lēkɔ̄ɔ̍, mi̍ lā sīmnu᷄ŋ 
pa̍ūve̍. 

11Wānāā ma̍ŋgālāa̍ ō pīlɛ̍ bɛ̍ɛ̍ o̍ nɔ̄la̍ mbō fūla̍ Mūu̍sē o̍ hɔ̄l te̍, kāni̍ fo̍ndōle̍, nda̍ 
kpo̍u̍ mi̍ hīndɔ̄ɔ̄la̍ŋ lā fūlā nda̍ lēkɔ̄ɔ̍ mɛ̄ɛ̍ la̍ wa̍ wāŋnda̍ ā pīli̍a̍a̍ lēkɔ̄ɔ̍ yɛ̍. 

12Mi̍ Mɛ̄lɛ̄ka̍ Ya̍a̍wɛ̄ɛ̄ ki̍ndī māsā bɛ̍ndōo̍ bōlle̍ŋ, ō ye᷄ŋ Mūu̍sē nda̍ E̍lɔ̄ŋ lānī le̍. Mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē yɛ̍, le̍nde̍ ko̍ni̍ i̍ yɔ̄nu᷄ŋ ni̍. 

A̍ mɛ̄ɛ̍ lōōŋ kpu̍ŋgbāŋ kpūndɛ̍ bɛ̄ndo᷄ŋ ŋ̄ dēli̍ I̍chi̍pī yɛ̍ o̍kɔ̄ɔ̄ 
13O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ dīmūl Mūu̍sē āā, “Tē pāa̍le̍ŋ lē sɛ̄ pɛ̍ si̍ɔ̍dīi̍ pu̍u̍ŋ, 
ā chɛ᷄ŋ ā kūɛ̄ nāa̍ māsā bɛ̍ndōo̍ I̍chi̍pī chūā. Tē ā kūɛ̄ pɛ̍, a̍ kɔ̍ di̍mūl ndu̍ māā 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Hi̍būlūi̍ya̍ I̍ di̍mi̍ a̍a̍, ‘Ma̍l wa̍nāā nīa̍a̍ mā kūɛ̄ mā kɔ̍ 
so̍o̍lūū ya̍. 

14Tē ā me᷄l nda̍ le̍, nūm ni̍, lāŋgba̍ā nūm a̍ ka᷅lla̍ ni̍, a̍ wāŋnda̍ I̍chi̍pī kpo̍u̍, nyɛ̄ pālāā 
ya̍ I̍ tu̍sī ni̍ŋ nya̍ chōo̍ wo̍, ō wā ni̍ŋ o̍ bɔ̍ɔ̍. O̍ ko̍ŋ, mī lā sīna̍ māā o̍ chi̍e̍ēŋndo̍ chōo̍ 
kpo̍u̍, māā mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ māā ya̍ le̍. 

15I̍ nɔ̍ kpāāyāa̍, nūm ni̍, wāŋnda̍ I̍chi̍pī ni̍, mī ya̍ i̍i̍ tu̍si̍ nya̍ nāā wɔ̄ɔ̍ŋ bɛ̄ndōo̍ chōo̍, 
mī ya̍ i̍i̍ ba̍su̍ nya̍ tɛ̍ɛ̍. 

16Kɛ̍, le̍ sa̍bū ya̍ chɛ̍l lɔ̄ nya̍ mi̍ lā wā wɔ̄ yōōmū wo̍ cho̍ ni̍, le̍ mī chɔ̍m nya̍ māā ya̍ 
Mɛ̄lɛ̄ka̍ wāna̍ kpāāya̍ bɛ̍ndōo̍ ya̍ I̍ cho̍ ni̍. O̍ ko̍ŋ, mī wāŋnda̍ kpo̍u̍ o̍ chi̍e̍ēŋndo̍ 
chōo̍, mā dīmi̍ a̍ ya̍ o̍kɔ̄ɔ̄. 

17Kɛ̄, ma̍ wa̍ wɔ̄ yōŋgāa̍ kīōlɔ̄ɔ̍, ma̍ kɛ̄ɛ̄ māā a̍ me᷅l nda̍ mā kūɛ̄ mā kɔ̍ so̍o̍lūū ya̍ le̍. 

18Kɛ̍ ndu̍yɛ̍, dɛ̍nɛ̍ pa̍lāā ya̍ I̍ cho̍ nya̍ tūsī chōo̍ o̍ la᷅ŋ ndo̍, ō wā ni̍ŋ o̍ bɔ̍ɔ̍. Sīɔ̄dīi̍ a̍ 
te̍le̍ŋ wa̍ā nu̍a̍ā, I̍ cho̍ lōōŋ kpu̍ŋgbāŋ bɛ̄ndo᷄ŋ yɔ̄ŋ o̍ lɛ̄ŋndē I̍chi̍pīle̍ŋ ni᷄ŋ kpo̍u̍. 
Lōo̍ŋ kpūndɛ᷅ŋ bɛ̄ndu᷄ŋ tu̍āl ni̍ŋ o̍ lɛ̄ŋndē I̍chi̍pīle̍ŋ ni᷄ŋ ndo̍ŋ, kāni̍ bɛ̍ɛ̍ mi̍ lɛ̄ŋnde᷅ŋ 
lē kīla᷄ŋ, lōōŋ wāā le̍nde̍, ŋ̍ tu̍l lɔ̍ le̍. 

19Le̍la̍ŋ, chɔ̄lūāā nūmnda̍ ni̍, a̍ nyɛ̄ o̍ nyɛ̄ ŋ̄ nɔ̄ o̍ bɛ̍ɛ̄, to̍sa̍ mā lūe̍i̍ nda̍ chīɛ̄īla̍ŋ ni᷄ŋ, 
yɔ̄ŋi̍ nda̍ sɔ̄la̍ pīɔ̍mnda̍ŋ. Kāni̍ fo̍ndōle̍, wa᷅ŋndā chīe̍e̍ya̍ ni̍, vīsīa̍a̍ ni̍, tē ā lūe̍i̍ 
chi̍ɛ̍īla̍ŋ ni᷄ŋ te̍, mā wa̍ o̍ bɛ̍ɛ̄, lōōŋ kpu̍ŋgbāŋ bɛ̄ndo᷄ŋ chō nda̍ dēlī chōo̍ nda̍ kpo̍u̍ 
mā vi̍.’ ” 

20O̍ ko̍ŋ kɔ̍ɔ̍lī, māsā bɛ̍ndōo̍ I̍chi̍pī, lāŋgba̍ā ndūāā ka᷅lla̍ ā ti᷄ŋ, mɛ̄ɛ̍ nda̍ tūēī nyɛ̄ 
Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍, mi̍ sīōōŋnde̍ bīī nda̍, ma̍ kūā ma̍ kɔ᷄ hu᷅ŋ a̍ chīāā ndāa̍, a̍ 
chɔ̄lūāā ndāa̍, ma̍ lūēī nda̍ chīɛ̄īla̍ŋ ni᷄ŋ. 

21Kɛ̍, wānāa̍ ye̍ŋ si᷅la̍ Mɛ̄lɛ̄ka̍ Ya̍a̍wɛ̄ɛ̄ wo̍ lānī le̍ wa̍, nda̍ ma̍ mɛ̄ī chīāā ndāa̍, a̍ 
chɔ̄lūāā ndāa̍ o̍ bɛ̍ɛ̄. 

22O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “He̍e̍lu̍ ba᷅ nūmndo̍ chōo̍ cho̍o̍ 
mā tōsā mī lōōŋ kpu̍ŋgbāŋ kpūndɛ̍ŋ bɛ̄ndo᷄ŋ ŋ̄ tōl wāŋndā chi̍e̍e̍ya̍ chōo̍, a̍ vīsīa̍a̍ 
a̍ cho̍ chi̍ɛ̍i̍la̍ŋ ni᷄ŋ te̍ wa̍, a̍ yɔ̄mnde̍, a̍ tɔ̄lɔ̄ɔ̄la̍ŋ, a̍ bīllo̍ o̍ lɛ̄ŋndē I̍chi̍pīle̍ŋ ni᷄ŋ kpo̍u̍.” 

23O̍ ko̍ŋ, mi̍ Mūu̍sē he̍e̍lū tīnda̍ ndɔ̄ɔ̍ chōo̍ cho̍o̍. Mɛ̄ɛ̍ o̍ he̍e̍lu̍, mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ yɔ᷅ŋ lōōŋ kpu̍ŋgbāŋ kpūndɛ̍ŋ bɛ̄ndo᷄ŋ, la̍tūlu̍ a̍ ta᷅ŋnda̍ŋ. Nyɛ̄ ŋūāla̍lɛ̍ī, ŋūāla̍lɛ̍īyo̍ 
ō wa̍ kīōlōo̍, mī ta᷅ŋnda̍ŋ mā dēŋī kpa̍ŋgāŋgā kpāŋgāŋgā bɛ̄ndū. Lɛ̄ŋndē I̍chi̍pīle̍ŋ 
kpo̍u̍, bā o̍ bā lo̍ mī lōōŋ kpu̍ŋgbāŋ kpūndɛ̍ bɛ̄ndūŋ mu᷅ŋ ŋ̄ kɛ̄ɛ̍ dēlī lo̍ŋ te̍. 

24Lōōŋ kpu̍ŋbāŋ bɛ̄ndo᷄ŋ ŋ̍ wa̍ mu᷅ŋ I̍chi̍pī ni̍. Ta᷅ŋnda̍ŋ mā wa̍ dēŋīo̍o̍, mī lōōŋ 
kpu̍ŋgbāŋ bɛ̄ndo᷄ŋ dēlī. Ndu̍yɛ̍, nyɛ̄ ŋūāla̍lɛ̍ī ŋūāla̍lɛ̍ī bɛ̄ndōo̍ ō wa̍ kīōlōo̍ mi̍a̍ū 
mi̍a̍ū bɛ̄ndū. Kāni̍ bɛ̍ɛ̍ mi̍ I̍chi̍pī si̍mnu᷄ŋ lɛ̄ŋnde̍ŋ, lōōŋ kpu̍ŋgbāŋ wāā nu̍a̍ā ŋ̄ dēli̍ 
wɔ̍ lo̍ŋ te̍. 

25Nyɛ̄ o̍ nyɛ̄ wa̍ o̍ bɛ̍ɛ̄ o̍ lɛ̄ŋndē I̍chi̍pīle̍ŋ ni᷄ŋ, mi̍ lōōŋ kpu̍ŋgbāŋ bɛ̄ndo᷄ŋ mu᷅ŋ ŋ̄ 
tɛ̄ɛ̄mbūū mu̍ŋ kpo̍u̍. Wāŋnda̍ chi̍e̍e̍ya̍ ni̍, vīsīa̍a̍ ni̍, a̍ yɔ̄mnde̍, a̍ tɔ̄lɔ̄ɔ̄la̍ŋ, a̍ bīllo̍ 
kpo̍u̍ mbo̍ tāmbū. 

26O̍ lɛ̄ŋndē I̍chi̍pīle̍ŋ ni᷄ŋ ki̍nɛ̍i̍, fo̍nda᷄ŋ lo̍ su̍e̍e̍ lōōŋ kpu̍ŋgbāŋ bɛ̄ndo᷄ŋ mu᷅ŋ ŋ̄ 
tɛ̄ɛ̄mbu̍u̍ nyɛ̍ le̍ wo̍, mɛ̄ɛ̍ būŋgɛ̄i̍ Ku̍u̍sīɛ̄ŋnde̍, nāa̍ wāŋnda̍ I̍sɔ̄lūɛ̄ī a̍ wa̍ īchāli̍ wa̍. 

27Mɛ̄ɛ̍ māsā bɛ̍ndōo̍ chē nyɛ᷄ yɔ̍nu̍ŋ ndo̍, mbo̍ yɔ̄ŋ le̍ Mūu̍sē nda̍ E̍lɔ̄ŋ mā hīŋ. Mɛ̄ɛ̍ 
nda̍ hīŋ, mbo̍ dīmūl nda̍ āā, “I̍ si̍na̍ ni᷅ŋ kɛ̍sɛ̍ kɛ̍sɛ̍ māā, I̍ to̍sā yɔ̄ŋ wɔ̄ɔ̍ŋndo̍. Mɛ̄lɛ̄ka̍ 
Ya̍a̍wɛ̄ɛ̄ nɔ̍ di̍ ni̍. Ya̍ ni̍, a̍ wānāā nīa̍a̍, na̍a̍ ŋ̄ tɛ̍ɛ̍mbu̍u̍ ni̍. 

28Le̍la̍ŋ, lā yāndi̍i̍, lā nyɔ̄ɔ̄lu̍l na̍a̍ Mɛ̄lɛ̄ka̍ Ya̍a̍wɛ̄ɛ̄, mbō fāŋa̍ na̍a̍ dɛ̍nɛ̍ pa̍lāā 
bɛ̄ndōo̍ ho̍ō chōo̍, lōōŋ kpu̍ŋgbāŋ kpūndɛ̍ŋ bɛ̄ndo᷄ŋ mu᷅ŋ, a̍ ta᷅ŋnda̍ŋ ma᷅ŋ, mā hīōū 
ni᷅ŋ na̍a̍ māyōōmū. Le̍la̍ŋ, I̍ cho̍ nya̍ mālɔ̄ɔ̄ mī lā kūɛ̄. I̍ cho̍ lɛ̍ nya̍ kɛ̄sī I̍chi̍pī na̍ŋ 
te̍.” 

29Mi̍ Mūu̍sē di̍mi̍ āā, “Bālā tīɔ̍ɔ̍ŋ, ŋ̄ chɛ̍l. Dīmīo̍o̍ nu̍a̍ā mī ŋ̄ ma᷄l chi̍e̍e̍ na̍nu᷄ŋ, I̍ cho̍ 
lākɔ̄ bāla̍ŋ hēēlū, mī pi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ le̍ nya̍. Ndu̍yɛ̍, tē I̍ pīɛ̍i̍ Mɛ̄lɛ̄ka̍ pɛ̍, 
ta᷅ŋnda̍ŋ ma᷅ŋ ni̍, lōōŋ kpu̍ŋgba᷄ŋ cho̍ mu᷅ŋ dēlīo̍o̍ wo̍ŋ ni̍, nyɛ̄ o̍ nyɛ̄ chō pɛ̄ŋgī. 
Ndu̍yɛ̍, tē he̍ī ī yɔ̄nu᷄ŋ pɛ̍, ā chō sīnā māā chi̍e̍ēŋndo̍ kpo̍u̍, māā Mɛ̄lɛ̄ka̍ Ya̍a̍wɛ̄ɛ̄ nɔ̍ 
ni̍. 

30Kɛ̍, I̍ si̍nā māā nūm ni̍, lāŋgba̍ā nūm a̍ ka᷅lla̍ ni̍, lā nɔ̍ wɔ̍ i̍si̍o̍ōŋ o̍ īsīōōŋ le̍ Mɛ̄lɛ̄ka̍ 
Ya̍a̍wɛ̄ɛ̄ le̍.” 

31-32A̍ te̍le̍ŋ lōo̍ŋ kpūndɛ̍ŋ bɛ̄ndo᷄ŋ mu᷅ŋ ŋ̄ dēli̍ wo̍, Fi̍la̍sīi̍yo̍ŋ, a̍ ba̍a̍līi̍yo̍ŋ, a̍ 
wi̍tīi̍yo̍ŋ, mu̍ŋ nda̍ a̍a̍ nɔ̍ o̍ chīɔ̍ɔ̍ŋ ni᷄ŋ ni̍. Fi̍la̍sīi̍yo̍ŋ mu̍ŋ chu̍u̍lu̍ wɔ̄ ko̍ sɛ̍nɛ̄ī ki̍nɛ̍i̍ 
o̍ chīɔ̍ɔ̍ŋ ni᷄ŋ. Ba̍a̍līi̍yo̍ŋ yɛ̄, dīūwɔ̄ɔ̍ ki̍nɛ̍i̍ mu̍ŋ di̍ū wɔ̄ sɛ̄nɛ̄ī o̍ chīɔ̍ɔ̍ŋ ni᷄ŋ ni̍. 
Fi̍la̍sīi̍yo̍ŋ, a̍ ba̍a̍līi̍yo̍ŋ, mi̍ lōōŋ kpu̍ŋgbāŋ kpūndɛ̍ŋ bɛ̄ndo᷄ŋ mu᷅ŋ ŋ̄ tɛ̄ɛ̄mbūū mu̍ŋ. 
Kɛ̍, wi̍tīi̍yo̍ŋ ki̍nɛ̍i̍, nyɛ̍ o̍ nyɛ̄ yɔ̄nu̍ŋ a̍ mu̍ŋ te̍. Kāni̍ fo̍ndōle̍, wūlɔ̄ɔ̍ ki̍nɛ̍i̍ mu̍ŋ vi᷅l 
lɔ̍ o̍ chīɔ̍ɔ̍ŋ ni᷄ŋ ni̍. 

33Mɛ̄ɛ̍ Mūu̍sē nda̍ māsā bɛ̍ndōo̍ ā chīi̍ sūūki̍āŋndo̍, mi̍ Mūu̍sē fu̍lā, mbo̍ bīī kɔ̄la̍ŋ. 
Mɛ̄ɛ̍ o̍ fa̍ŋa̍ŋ chi̍e̍e̍, mbo̍ he̍e̍lu̍ bāla̍ŋ chōo̍ cho̍o̍ mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄. O̍ ko̍ŋ, 
pīɔ̍ɔ̍ wa̍ sīa̍a̍ wo̍ ni̍, ta᷅ŋma̍ wa̍ dēŋīo̍o̍ wa̍ŋ ni̍, lōōŋ kpu̍ŋgbāŋ wa̍ dēlīo̍o̍ wo̍ŋ ni̍, 
mi̍ nyɛ̄ o̍ nyɛ̄ pɛ̄ŋgī. 

34Mɛ̄ɛ̍ māsā bɛ̍ndōo̍ I̍chi̍pī o̍ che᷅ māā kpūndɔ̍ɔ̍ ho̍ō ō hīōū ndu̍ chōo̍, ndu̍ ni̍, 
lāŋgba̍ā ndūāā ka᷅lla̍ ni̍, ma̍ tōsā vɛ̄lɛ̄ yɔ̄ŋ wɔ̄ɔ̍ŋndo̍, ma̍ hīāū lāchī a̍ bōllē kālāle̍ŋ 
tōsāa̍ māā pāāndū. 

35Ndu̍yɛ̍, mi̍ māsāa̍ I̍chi̍pī o̍ hīāū lāchī a̍ bōllē kālāle̍ŋ tōsāa̍. O̍ chɛ᷄l mbō ma᷄l 
wāŋnda̍ I̍sɔ̄lūɛ̄ī mā kūɛ̄ le̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ sa̍na̍a̍ a̍ Mūu̍sē wo̍, mbo̍ 
yɔ̄nu᷄ŋ. 

Ɛ̍sɔ̍dɔ̍ɔ̄ 10 

A̍ mɛ̄ɛ̍ so̍o̍nu̍a̍a̍ ā chūa̍ lɛ̄ŋndē I̍chi̍pīle̍ŋ yɛ̍ o̍kɔ̄ɔ̄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Kɔ̍ nāa̍ māsā bɛ̍ndōo̍ chūā. Ya̍ 
ki̍ndi̍ ndu̍ bōlle̍ŋ ni̍ nda̍ lāŋgba̍ā ndūāā ka᷅lla̍, le̍ mī to̍sa̍ sɔ̄ɔ̍ŋ ka̍a̍ma᷅ŋ bɛ̄ndo᷄ŋ mu᷅ŋ 
nda̍ tɛ̍ɛ̄ŋ, nda̍ kpo̍u̍ mā chē. 

2Ndu̍yɛ̍, vɛ̄lɛ̄ le̍ mī lā hu̍ŋ di̍mūl fɛ̍ɛ̍ŋ chu̍a̍u̍wāā nyāa̍, a̍ chūāūwāā nyāā ma̍māa̍, a̍ 
mɛ̄ɛ̍ ya̍ I̍ su̍i̍ wāŋnda̍ I̍chi̍pī dīɔ̄mnde̍ a̍ sɔ̄ɔ̍ŋ ka̍a̍ma᷅ŋ bɛ̄ndo᷄ŋ tōsāa̍ nda̍ tɛ̄ɛ̄ŋ yɛ̍. 
Ndu̍yɛ̍ nya̍ kpo̍u̍ la̍ chō sīnā māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

3O̍ ko̍ŋ, Mūu̍sē ni̍, E̍lɔ̄ŋ ni̍, ma̍ kūā nāa̍ māsā bɛ̍ndōo̍ I̍chi̍pī chūa̍. Mɛ̄ɛ̍ nda̍ kūɛ̄, ma̍ 
kɔ̍ di̍mūl ndu̍ āā, “Fāllo̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Hi̍būlūi̍ya̍, ō vēm na̍a̍ nāa̍ nūm 
chūā. Ō dīmi̍ āā, ‘Vɛ̄ɛ̍nɛ̍ kpɛ̍ ŋ̄ chō yɛ̄ hīōūwɔ̄ɔ̄ lāchī a̍ bōllē kālāle̍ŋ tōsāa̍ a̍ tu̍sīŋ 
ya̍ o̍ bā bɛ̄ŋgu̍ le̍? Ma̍l wa̍nāā nīa̍a̍ mā kɔ̍ so̍o̍lūū ya̍. 

4Ndu̍yɛ̍ tē a̍ kɛ̄ɛ̍ pɛ̍, I̍ chō so̍o̍nu̍a̍a̍ yɔ̄ŋ sīɔ̄dīi̍ mā ku̍mbū lɛ̄ŋnde̍ŋ kpo̍u̍. 

5Ndu̍yɛ̍ so̍o̍nu̍a̍a̍ ā wā ni̍ŋ a̍ bɔ̍ɔ̍. Pɛ̍ɛ̍ŋ bɛ̍ɛ̍ wānā chi᷅ ni̍ŋ lɛ᷅ŋnde̍ŋ te̍, a̍ so̍o̍nu̍a̍a̍. 
Nyɛ̄ o̍ nyɛ̄ pūīyāa̍ lo̍ o̍ chīɔ̍ɔ̍ŋ ni᷄ŋ mī lōōŋ ŋ̄kpu̍ŋgbāŋ bɛ̄ndo᷄ŋ mɛ̄i̍, so̍o̍nu̍a̍a̍ ha̍ā ā 
chō ndu̍ hūnɔ̄ɔ̄ tɛ̄ɛ̄mbūū. Yɔ̄mīī pūīyɛ̄i̍ lo̍ o̍ chīɔ̍ɔ̍ŋ ni᷄ŋ nde̍ bɛ̍ɛ̍, ndi̍ kpo̍u̍, ā chō ndi̍ 
di̍o̍. 

6So̍o̍nu̍a̍a̍ ha̍ā, ā wā ni̍ŋ ha̍a̍a̍ o̍ chīɛ̄īlā nyāla̍ŋ ni᷄ŋ bɛ̍ɛ̍ ā chō hūnɔ̄ɔ̄ lūɛ̄īyɔ̄ɔ̄ mā tīu̍ 
si̍lɔ̍. Chīɛ̄īlā nūmnda̍ŋ ni̍, chīɛ̄īlā lāŋgba̍ā nūm a̍a̍ ka᷅lla̍ ni̍, a̍ chīɛ̄ī o̍ chīɛ̍i̍ cho̍ I̍chi̍pī, 
la̍ŋ kpo̍u̍, so̍o̍nu̍a̍a̍ ha̍ā ā chō hūnɔ̄ɔ̄ la̍ŋ hīɔ̄lɔ̄ɔ̄ mā tīu̍ si̍lɔ̍. Hūnɔ̄ɔ̄ so̍o̍nu̍a̍a̍ ha̍ā ā 
hūŋ ni̍ŋ ndo̍, chɔ̍ŋ a̍ bōōndi̍i̍ fi̍nyāā nyāā māmāa̍ ā wa̍ īchāli̍ ve̍, mbo̍ hūŋ a̍ fi̍nyāā 
nyāa̍, ī wāā le̍nde̍ i̍ yɔ̍nu̍ŋ ndɔ̍ le̍. Kpūndɛ̍ so̍o̍nu̍a̍a̍ ha̍ā ā tūsī ni᷄ŋ lɛ̍ŋndē I̍chi̍pīle̍ŋ 
chōo̍ wo̍, chɔ̍ŋ bɛ̍ɛ̍ a̍ bōōndi̍i̍ fi̍nyāā nyāā ma̍māa̍ ā wa̍ īchāli̍ ve̍, mbō hūŋ a̍ fi̍nyāā 
nyāa̍, kpūndɛ̍ wāā le̍nde̍ o̍ ko̍ma̍l lɔ̍ nda̍ le̍.’ ” Mɛ̄ɛ̍ Mūu̍sē chīi̍ māsā bɛ̍ndōo̍ 
yōōŋgōo̍ ho̍ō dīmūl kpo̍u̍, mi̍ Mūu̍sē mūli᷄ŋ mbo̍ kūānu᷄ŋ. 

7Mɛ̄ɛ̍ Mūu̍sē ku̍ɛ̍ŋnu᷄ŋ, mi̍ māsā bɛ̄ndōo̍ lāŋgba̍ā ndūāā ka᷅lla̍ ā nyūnā ndu̍ āā, 
“Fāllo̍, fi̍nyāa̍ ho̍ō, chō wɔ̄ hīōūwɔ̄ɔ̍ lāchī a̍ na̍a̍ nyɛ̄ pālāa̍ tūsīo̍o̍ chōo̍? Ma̍l ni᷅ŋ 
wāŋnda̍ ha̍ā mā kūɛ̄ mā kɔ̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ho̍ō. Ŋ̄ yēēma̍ lɛ̍ 
dɛ̍nɛ̍ pa̍lāa̍ o̍ dɛ̍nɛ̍ pa̍lāā chēle̍ŋ te̍. A̍ si̍nā nu̍a̍ā māā lɛ̄ŋndē I̍chi̍pīle̍ŋ kpo̍u̍ lē chūū 
tāmbu̍ le̍?” 

8O̍ ko̍ŋ, ma̍ mīīŋgū a̍ Mūu̍sē nda̍ E̍lɔ̄ŋ, nāa̍ māsā bɛ̍ndōo̍ I̍chi̍pī chūa̍. Mɛ̄ɛ̍ nda̍ hīŋ, 
mi̍ māsā bɛ̍ndōo̍ di̍mūl nda̍ āā, “I̍ chɛ̍l mī ma̍l nya̍ mī lā kūɛ̄ mī lā kɔ̍ so̍o̍lūū Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍. Kɛ̍, lā chɔ᷄m ndɔ̍ ya̍ wānāā nɔ̍ le̍ kɔ̄la̍ŋ nda̍.” 

9Mi̍ Mūu̍sē mu̍lī āā, “Fe̍le̍ŋgu̍nɔ̍ ni̍, bɛ̄ndū yūvɛ̄i̍ ni̍, chūāūwāā nāā bɛ̍ɛ̍, ō lāāndū 
ni̍, ō pīāāndū ni̍, na̍a̍ kpo̍u̍ ŋ̍ nɔ̍ ni̍ mī ŋ̄ kūɛ̄. Kāni̍ fo̍ndōle̍, ŋ̄ nɔ̄ mī ŋ̄ bīī bɔ̄ŋa᷅ŋndo̍ 
le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍. Ndu̍yɛ̍, chɔ̄lūāā na̍a̍ bɛ̍ɛ̍, sāa̍ ni̍, chūīŋ ni̍, nāū ni̍, 
nda̍ kpo̍u̍, ō pīlɛ̍ bɛ̍ɛ̍ nɔ̍ le̍ lō na̍nu᷄ŋ te̍.” 

10O̍ ko̍ŋ, mi̍ māsā bɛ̍ndōo̍ I̍chi̍pī di̍mūl Mūu̍sē āā, “I̍ si̍na̍ ni᷅ŋ kɛ̍sɛ̍ kɛ̍sɛ̍ māā lā nɔ̄ 
yīya᷄ŋ wɔ̍ɔ̍ŋndo̍ o̍ kɔ̄l le̍ ya̍ kpūndɔ̍ɔ̍ mālɔ̄ɔ̍ chōo̍, nyɛ̄ kōŋ ŋ̄ dīmi̍ ni̍ māā la̍ yēēma̍ 
mī lā kūɛ̄ a̍ lāāndāā nyāa̍, a̍ chūāūwāā nyāa̍ kpo̍u̍. Kɛ̍, I̍ mɛ̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ 
nyā ko̍ŋ ndo̍ po̍, I̍ chɛ᷅l mī lā kūɛ̄ a̍ lāāndāā nyāa̍, a̍ chūāūwāā le̍. 

11I̍ chɛ᷅l te̍! Kɛ̍ le̍ mɛ̄ɛ̍ nya̍ nyūna̍ ya̍ yɛ̍, I̍ cho̍ chɛ̄lɔ̄ɔ̄ mī wāŋ pīāāndūa̍a̍ ki̍nɛ̍i̍, mī 
nda̍ kūɛ̄, mī lā kɔ̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄. Kāni̍ ke̍ŋ nya̍ yēēma̍ ni̍.” O̍ ko̍ŋ, Mūu̍sē 
ni̍, E̍lɔ̄ŋ ni̍, ma̍ tūāū nda̍ o̍ fo̍ndāŋ māsā bɛ̍ndōo̍. 

12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Si̍ɛ̍ndi̍ ba᷅ nūmndo̍ o̍ lɛ̄ŋndē 
I̍chi̍pīle̍ŋ chōo̍, le̍ mī so̍o̍nu̍a̍a̍ hīŋ mā hu̍ŋ hi̍ɔ̍lū lɛ̄ŋndē I̍chi̍pīle̍ŋ kpo̍u̍, mā dē 
tɔ̄lɔ̄ɔ̄la̍ŋ a̍ nyɛ̄ o̍ nyɛ̄ pūīyāā lōōŋ kpu̍ŋgbāŋ bɛ̄ndo᷄ŋ ŋ̄ mɛ̄i̍.” 

13O̍ ko̍ŋ, mi̍ Mūu̍sē si̍ɛ̍ndī tīnda̍ ndɔ̄ɔ̍ o̍ lɛ̄ŋndē I̍chi̍pīle̍ŋ chōo̍. Mɛ̄ɛ̍ o̍ si̍ɛ̍ndi̍, mi̍ 
Mɛ̄lɛ̄ka̍ Ya̍a̍wɛ̄ɛ̄ tōsā mi̍ hūēīyīī bɛ̄ndūe̍i̍ cha᷄ŋ bā pāa̍le̍ŋ lē chāŋ ndo̍, mi̍ ī nīīlū 
hɔ̄ŋndo̍ pāa̍le̍le̍ŋ kpɛ᷅ŋ, mi̍ ī lɔ̄ɔ̄lū vɛ̄lɛ̄ hɔ̄ŋndo̍ īchɔ̄l ko̍ŋ pi̍i̍ pi̍i̍. Mɛ̄ɛ̍ pāa̍le̍ŋ lē sɛ̄ 
īdīi̍yo̍, mi̍ hūēīyīī kēŋ ī hūŋ ā so̍o̍nu̍a̍a̍. 

14Mi̍ so̍o̍nu̍a̍a̍ ha̍ā hūlu᷄ŋ o̍ lɛ̄ŋndē I̍chi̍pīle̍ŋ ni᷄ŋ hɔ᷅. Ma̍ tīū o̍ lɛ̄ŋndē I̍chi̍pīle̍ŋ ni᷄ŋ 
kpo̍u̍. Kāni̍ bɛ̍ɛ̍ wānā chi̍ wɔ̍ so̍o̍nu̍a̍a̍ ku̍ndā bɛ̄ndū wāā le̍nde̍ le̍. Ndu̍yɛ̍, fɛ̍ɛ̍ŋ a̍ 
fɛ̍ɛ̍ŋ bɛ̍ɛ̍ so̍o̍nu̍a̍a̍ ku̍ndā bɛ̄ndū wāā le̍nde̍ ā hi᷅ŋ ndɛ̍ le̍. 

15Lɛ̄ŋnde̍ŋ kpo̍u̍, mi̍ so̍o̍nu̍a̍a̍ hīālū le̍ŋ. Mi̍ lɛ̄ŋnde̍ŋ lē pīīmīāā kpi̍lo̍ kpi̍lo̍ a̍ 
so̍o̍nu̍a̍a̍. Nyɛ̄ o̍ nyɛ̄ pūīyāā lōōŋ kpu̍ŋgbāŋ kpūndɛ̍ bɛ̄ndo᷄ŋ mu᷅ŋ ŋ̄ mɛ̄i̍, lātɔ̄lɔ̄ɔ̄ ni̍, 
īyɔ̄m ni̍, yɔ̄mīī kūāmāā ni̍, kpo̍u̍, mi̍ so̍o̍nu̍a̍a̍ ha̍ā tɛ̄ɛ̄mbūū pa̍ku̍. Bīltē pūīyāāle̍ŋ 
bɛ̍ɛ̍ wānā a̍a̍ chi᷅ lɛ̍ le̍ŋ o̍ lɛ̄ŋndē I̍chi̍pīle̍ŋ ni᷄ŋ te̍. Yɔ̄mndo̍ bɛ̍ɛ̍, kɛ̄lɛ̄ŋgāā tɔ̄lɔ̄ɔ̍. 

16O̍ ko̍ŋ kɔ̍ɔ̍lī, mi̍ māsā bɛ̍ndōo̍ I̍chi̍pī o̍ yo̍o̍ŋgū Mūu̍sē nda̍ E̍lɔ̄ŋ chɔ̍ chɔ̍ le̍ mā hīŋ. 
Mɛ̄ɛ̍ nda̍ hīŋ, mi̍ māsā bɛ̍ndōo̍ dīmūl nda̍ āā, “Mūu̍sē, I̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍, ndu̍yɛ̍, mi̍ to̍sa̍ yɔ̄ŋ wɔ̄ɔ̍ŋndo̍ a̍ nya̍. 

17Le̍la̍ŋ, mɛ̄ɛ̄lu̍la̍ŋ kpɔ̍ŋ la̍ cho̍ la᷅ŋ ni̍. Ma̍l la̍ le̍ yɔ̄ŋ nī wɔ̍ɔ̍ŋndo̍ mā pi̍ɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ nyāa̍, mbō fāŋa̍ ya̍ kpūndɔ̍ɔ̍ ho̍ō chōo̍.” 

18O̍ ko̍ŋ, mi̍ Mūu̍sē fa̍ŋa᷄ŋ ma̍sā bɛ̍ndōo̍ o̍ hɔ̄l lo̍ŋ, mbo̍ kɔ̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄. 

19Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ hūēīyīī kpāāyā bɛ̄ndūe̍i̍ ī cha᷄ŋ ba᷅ pāa̍le̍ŋ lē 
dēllo̍, mī ī hu᷄ŋ ba̍sū so̍o̍nu̍a̍a̍ ha̍ā tɛ̍ɛ̍, mi̍ ī kɔ̍ nyi̍ndū nda̍ o̍ Pēē Si̍a̍ŋā Mɛ̄ŋmā 
Īhɛ᷄llo̍. O̍ lɛ̄ŋndē I̍chi̍pīle̍ŋ ni᷄ŋ kpo̍u̍, so̍o̍nu̍a̍a̍ o̍ pīlɛ̍ bɛ̍ɛ̍ wānā a̍a̍ chi᷅ lɛ̍ le̍. 

20Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ māsā bɛ̍ndōo̍ bōlle̍ŋ kīndīo̍o̍. Ō me᷄l wāŋnda̍ 
I̍sɔ̄lūɛ̄ī mā kūɛ̄ le̍. 

A̍ mɛ̄ɛ̍ nyūmmā bɛ̄ndūa̍ŋ mā tōl I̍chi̍pī yɛ̍ o̍kɔ̄ɔ̄ 
21O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, “Si̍ɛ̍ndi̍ bā nu̍mndo̍ chōo̍ 
cho̍o̍. Tē ā si̍ɛ̍ndi̍ pɛ̍, I̍ cho̍ tōsā, mī nyūmmā tīŋgīsi̍ma̍ bɛ̍ndūa̍ŋ mā tōl o̍ lɛ̄ŋndē 
I̍chi̍pīle̍ŋ ni᷄ŋ kpo̍u̍, nyūmmā tīŋgīsi̍ma̍ wānā chi᷅ bɛ̍ɛ̍ pu̍e̍e̍ŋ te̍ wa̍ŋ.” 

22O̍ ko̍ŋ, mi̍ Mūu̍sē si̍ɛ̍ndī bā ndɔ̄ɔ̍ chōo̍ cho̍o̍. Mɛ̄ɛ̍ o̍ si̍ɛ̍ndi̍, mi̍ nyūmmā tīŋgīsi̍ma̍ 
bɛ̍ndūa̍ŋ mā tūāl o̍ lɛ̄ŋndē I̍chi̍pīle̍ŋ ni᷄ŋ kpo̍u̍, le̍ pālɛ̍i̍ ī yāa̍ kpu̍lu̍ku̍u̍. 

23O̍ pālɛ̍i̍ ya̍a̍ ke̍ŋ bɛ̄ŋgu̍ ki̍nɛ̍i̍, wāŋnda̍ I̍chi̍pī ki̍nɛ̍i̍, nda̍ a̍a̍ chi᷅na᷅ŋ te̍. Wānā o̍ 
wānā ndu̍ o̍o̍ ku̍ē o̍ chāa̍ŋ ndɔ̍ lo̍ le̍. Kɛ̄, kūmbū I̍sɔ̄lūɛ̍i̍ya̍ ā wa̍ wo̍ ki̍nɛ̍i̍, nyɛ̄ 
wa̍wo̍ŋndo̍ wa̍ lo̍ŋ. 

24O̍ ko̍ŋ, mi̍ māsā bɛ̍ndōo̍ yōōŋgū le̍ Mūu̍sē mbō dīmūl ndu̍ āā, “Lā kɔ̍ mī lā kɔ̍ 
so̍o̍lūū Mɛ̄lɛ̄ka̍ Ya̍a̍wɛ̄ɛ̄, chūāūwāā nyāa̍ bɛ̍ɛ̍, lā kɔ̍ a̍ nda̍. Kɛ̍ chɔ̄lūāā nyāa̍ ki̍nɛ̍i̍, 
sāā ni̍, chūīŋ ni̍, a̍ nāūwa̍, nda̍ lo̍ na̍nu᷄ŋ lā ku̍ā a̍ ka̍ŋ te̍.” 

25Mi̍ Mūu̍sē dīmī āā, “Mɛ̄ɛ̍ mā ma̍l na̍a̍ mī ŋ̄ kūɛ̄ a̍ nda̍, kāni̍ fu̍u̍le̍, a̍ nda̍ na̍a̍ ŋ̄ chō 
lākɔ̄ sa̍lāla̍ŋ sōlī o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍, Mɛ̄lɛ̄ka̍ nāa̍, sa̍lālā lūāmāā ni̍, a̍ sa̍lālā 
yɔ̄ŋāālā chēle̍ŋ. 

26Ndu̍yɛ̍, ŋ̄ si̍nā wɔ̍ chɔ̍lūāā kpe̍e̍kpe̍i̍ya̍ na̍a̍ ŋ̄ nɔ̄ le̍ hɛ̄līo̍o̍ wa̍ le̍, mɛ̄ɛ̍ mī ŋ̄ fūūlu̍u̍ 
lo̍ŋ. Chɔ̄lūa̍a̍ ha̍ā tɛ̍ɛ̄ŋ na̍a̍ ŋ̄ chō chɔ̄lūa̍a̍ hɛ̄lī ni̍, le̍ mī ŋ̄ kɔ̍ so̍lī sa̍lāla̍ŋ o̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ na̍a̍ lo̍. Le̍la̍ŋ, a̍ nyɛ̄m na᷄ŋ kpo̍u̍ na̍a̍ ŋ̄ nɔ̄ ni̍ mī ŋ̄ kūɛ̄. Chɔ̄lūa̍a̍ na̍a̍, 
ō pīlɛ̍ bɛ̍ɛ̍ nɔ̍ le̍ lō na̍nu᷄ŋ te̍.” 

27Kɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ki̍ndī vɛ̄lɛ̄ māsā bɛ̍ndōo̍ I̍chi̍pī bōlle̍ŋ. Mbo̍ kɛ̄ɛ̄ le̍ 
wāŋnda̍ I̍sɔ̄lūɛ̄ī mālɔ̄ɔ̍ le̍ mā kūɛ̄. 

28Mi̍ māsā bɛ̍ndōo̍ dēŋūl Mūu̍sē āā, “Fa̍ŋa̍ŋ ya̍ o̍ hɔ̄l. Ma̍nda̍ŋ a̍ nūm pi̍la̍. Fɛ̍ɛ̍ŋ a̍ 
fɛ̍ɛ̍ŋ bɛ̍ɛ̍, I̍ cha᷅ lɛ̄ nu̍m na̍nu᷄ŋ te̍. Pāa̍le̍ ya̍ cho̍ nu̍m hɔ̄lte̍ŋ dēlɔ̄ɔ̄ le̍ŋ, pāa̍le̍ le̍ŋ ŋ̄ 
chō pīɔ̍mndo̍ sɔ̄lā ni̍.” 

29Mi̍ Mūu̍sē di̍mūl ndu̍ āā, “I̍ cho̍ tōsā mɛ̄ɛ̍ ŋ̄ dīmi̍ yɛ̍ fāllo̍. Fɛ̍ɛ̍ŋ a̍ fɛ̍ɛ̍ŋ bɛ̍ɛ̍, a̍ chi᷅ lɛ̍ 
ya̍ mī I̍ fu̍la̍ nu̍m o̍ hɔ̄l te̍.” 

Ɛ̍sɔ̍dɔ̍ɔ̄ 11 

Mūu̍sē dim̍i ̍a̍ mɛɛ̄ ̍chūāūwāā pīāāndūāā tāsia̍̍a̍ Ic̍hip̍ī a̍ cho̍ pīɔm̍ndo̍ sɔl̄ā yɛ ̍
1Lɔ̍ɔ̍ pa̍ mi̍ Mūu̍sē o̍ ku̍ā nāa̍ māsā bɛ̍ndōo̍ chu̍a̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē 
āā, “Kpūndɔ̍ɔ̍ ō pīlɛ̍ kpe̍ ya̍ I̍ cho̍ ni᷅ŋ māsā bɛ̄ndōo̍ a̍ wāŋnda̍ I̍chi̍pī tūsī chōo̍ ni̍. 
Tē ko̍ŋ hi̍o̍ū ni᷅ŋ pɛ̍, ō chō nya̍ mālɔ̄ɔ̄ mī lā kūɛ̄. Ndu̍yɛ̍, tōūwɔ̄ɔ̍ kpe̍e̍kpe̍i̍ o̍ tu̍a̍ū 
ni̍ŋ nya̍ ni̍, le̍ mī lā fūla̍ o̍ lɛ̄ŋndē ndɔ̄la̍ŋ ni᷄ŋ. 

2Le̍la̍ŋ, di̍mu̍l wāŋnda̍ I̍sɔ̄lūɛ̄ī, wānā pɔ̍nɔ̍ ni̍, wānā la̍nɔ̍ ni̍, mī wānā o̍ wānā o̍ 
nyu̍na̍ chāa̍ŋndɔ̍ I̍chi̍pīnɔ̄ nda̍ chīɛ̄ɛ̄li̍āŋndo̍, le̍ mbō ke̍ ndu̍ nyɛ̄m ŋ̄ko̍o̍līi̍yo̍ŋ a̍ 
nyɛ̄m ka̍ni᷄ŋ hu̍mbo᷄ŋ.” 

3Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ wāŋnda̍ I̍chi̍pī ā chā I̍sɔ̄lūɛ̍i̍ya̍ nyīnā ta̍u̍ ta̍u̍. 
Mūu̍sē bɛ̍ɛ̍, mi̍ Māsā bɛ̍ndōo̍ I̍chi̍pī, lāŋgba̍ā ndūāā ka᷅lla̍ ni̍, a̍ wāŋnda̍ I̍chi̍pī kpo̍u̍, 
ma̍ chūā ndu̍ māā wāna̍ tɔ̍ɔ̍ bɛ̍ndū, ndu̍yɛ̍ ma̍ kē ndu̍ bɛ̄ɛ̄le̍ŋ ta̍u̍ ta̍u̍. 

4O̍ ko̍ŋ, mi̍ Mūu̍sē dīmūl māsāa̍ I̍chi̍pī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ ō di̍mi̍ wo̍ ndu̍ cho̍ 
ho̍ō ni̍. Ō dīmi̍ āā, ‘Chūɛ̄llɛ̄ŋ ā dītɛ̍ɛ̄ŋndo̍ ki̍nɛ̍i̍, I̍ cho̍ bālɔ̄ɔ̄ o̍ lɛ̄ŋndē I̍chi̍pīle̍ŋ ni᷄ŋ 
si̍lɔ̍. 

5Te̍ I̍ ba̍lu̍ pɛ̍, po᷄ tāse̍ o̍ po᷄ tāse̍ cho̍ o̍ lɛ̄ŋndē I̍chi̍pīle̍ŋ ni᷄ŋ, ō chō wu̍. Chɔ̍ŋ a̍ nūm 
māsā bɛ̍ndōo̍ po̍ nu᷄m tāso̍o̍, o̍ nɔ̍ mbō hu᷄ŋ mi̍i̍ŋgū o̍ fōōfō nu̍m ndo̍ wo̍, mbo̍ kūɛ̄ 
a̍ chɛ̄ wānā la̍nɔ̍ chu̍ī tɔ̍lɔ̄ɔ̄ ku̍llo̍ wo̍, po̍ ndɔ̍ tāso̍o̍, nda̍ kpo̍u̍ ā chō wu̍. Ndu̍yɛ̍, 
nāūwa̍ bɛ̍ɛ̍, tōōyīa̍a̍ tāsi̍a̍a̍ nda̍ kōm nda̍ ki̍nɛ̍i̍, ā chō wu̍. 

6Cha᷄ŋnda̍ bɛ̍ndūla̍ŋ lā chō hūnɔ̄ɔ̄ tīū o̍ lɛ̄ŋndē I̍chi̍pīle̍ŋ kpo̍u̍. Cha᷄ŋnda̍ wa̍ ni᷄ŋ 
I̍chi̍pī la̍ŋ, kāni̍ bɛ̍ɛ̍ cha᷄ŋnda̍ wa̍ā le̍nde̍ lā yɔ̄nu᷄ŋ ndɔ̍ lo̍ŋ te̍. Ndu̍yɛ̍, fɛ̍ɛ̍ŋ a̍ fɛ̍ɛ̍ŋ 
bɛ̍ɛ̍ cha᷄ŋnda̍ wa̍ā le̍nde̍ lā yɔ̍nūŋ ndɛ̍ ni̍ŋ lo̍ŋ te̍. 

7Kɛ̍, I̍sɔ̄lūɛ̍i̍ya̍ tɛ̍ɛ̄ŋ ki̍nɛ̍i̍, wāna̍ chi̍e̍e̍ ni̍, vīsī ni̍, kpɛ̍kɛ̍lɛ̍ bɛ̍ɛ̍ wānā tu̍i̍ī ni̍ŋ nyɛ̄ lo̍ŋ 
te̍, kɛ̄lɛ̄ŋgāā ni᷅ŋ te̍, mī tūŋndo̍ ō bu̍sū lo̍ŋ. O̍ ko̍ŋ, mī lā sīna̍ māā, Mɛ̄lɛ̄ka̍ Ya̍a̍wɛ̄ɛ̄ 
pi̍la̍ kpe̍e̍kpe̍i̍ chɔ̍m yɛ̍ yi̍ɔ̍ɔ̍ wāŋnda̍ I̍chi̍pī tɛ̄ɛ̄ŋ nda̍ I̍sɔ̄lūɛ̍i̍ya̍ ni̍.’ 

8Mī di̍mu̍l nu̍m fāllo̍, a̍ te̍le̍ŋ ko̍ŋ, lāŋgba̍ā nu̍m a̍ kālla̍ I̍chi̍pī kpo̍u̍, ā chō hūnɔ̄ɔ̄ a̍ 
kīlta̍ŋ mā hu᷄ŋ de᷅l la̍ o̍ lābɛ̄ŋgu̍ ni᷄ŋ mā nyɔ̄ɔ̄lu̍ ya̍ āā, ‘Yāndi̍i̍, lā ke̍le̍ŋa̍ mālɔ̄ɔ̄ mī lā 
kūɛ̄. Chu̍a̍ wa̍nāā nūmnda̍ kpo̍u̍ mī lā fūla̍ o̍ lɛ̄ŋndē nāāle̍ŋ ni᷄ŋ mī lā kūɛ̄.’ O̍ ko̍ŋ 
mī chu̍a̍ wānāā nīa̍a̍ kpo̍u̍, mī ŋ̄ kūɛ̄nu̍ŋ.” A̍ kɔ̄l tūū kōŋ, mi̍ Mūu̍sē fa̍ŋa᷄ŋ māsāa̍ 
I̍chi̍pī o̍ hɔ̄l mbō kūānu᷄ŋ. 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ dīmūl Mūu̍sē āā, “Māsāa̍ I̍chi̍pī ō cho̍ nūm lānī 
yāŋɔ̄ɔ̄ le̍. Sa̍bū o̍ cho̍ nu̍m lānī yāŋɔ̄ɔ̄ le̍ wo̍ cho̍ ni̍, le̍ mī chɔ̍ɔ̍lu̍ sɔ̄ɔ̍ŋ ka̍a̍ma᷅ŋ ya̍ I̍ 
kɛ̍ɛ̍si̍a̍a̍ le̍ tōsāa̍ o̍ lɛ̄ŋndē I̍chi̍pīle̍ŋ ni᷄ŋ ndo̍ŋ tōsā.” 

10Ndu̍yɛ̍, a̍ sɔ̄ɔ̍ŋ ka̍a̍ma᷅ŋ Mūu̍sē nda̍ E̍lɔ̄ŋ a̍ to̍sa̍ mu̍ŋ ma̍sā bɛ̍ndōo̍ I̍chi̍pī o̍ hɔ̄l 
lo̍ŋ kpo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ ki̍ndi̍ ndu̍ bo̍lle̍ŋ. Māsā bɛ̍ndōo̍ ō chɛ᷄l mbō ma᷄l 
I̍sɔ̄lūɛ̍i̍ya̍ mā kūɛ̄ le̍. 

Ɛ̍sɔ̍dɔ̍ɔ̄ 12 

A̍ bōōndii̍ ̍Kii̍l̍a̍nɔ ̍pīɔm̍ndo̍ hīōū Is̍ɔl̄ūɛi̍y̍a̍ chōo̍ ve̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ su̍a̍ā vɛ̄lɛ̄ nāa̍ Mūu̍sē nda̍ E̍lɔ̄ŋ chūā, o̍ lɛ̄ŋndē 
I̍chi̍pīle̍ŋ ni᷄ŋ. 

2Mbo̍ dīmī āā, “Chɔ̍ŋ ni᷅ŋ ha̍a̍a̍, mbō kūɛ̄ a̍ lāchī kɛ᷅, pāŋge̍i̍ he̍ī, ī chō māchūāā 
pāŋgi̍i̍ ta̍se̍ o̍ wɔ̄sīo̍o̍ ni᷄ŋ le̍ nya̍. 

3Lā dīmu̍l wāŋnda̍ I̍sɔ̄lūɛ̄ī kpo̍u̍, māā o̍ mālɔ̄ tɔ̍ wa̍ŋ chōo̍ o̍ pāŋge̍i̍ he̍ī ni᷄ŋ, māā 
wānā o̍ wānā pɔ̍nɔ̍ cho̍ yu̍ŋgo̍o̍ bōlle̍ŋ, ō dīī sa̍ā fɔ̍ŋndɔ̍ɔ̍ ɔ̄ɔ̄ chūīŋ fɔ̍ŋndɔ̍ɔ̍ nda̍ 
yu̍ŋgu̍ ndɔ̄ɔ̍ mā dē. 

4Kɛ̍, tē yu̍ŋgu̍ wāŋndo̍ ō ve̍ o̍ bɔ̍ɔ̍ le̍ chɔ̄lū pīlɛ̍ chīī dīo̍ le̍, mɛ̄ɛ̍ wānā ko̍ŋ ō sɔ̄ɔ̄ŋgu̍u̍ 
yu̍ŋgu̍ wāna̍ nda̍ chīɛ̄ɛ̄li̍āŋ chi̍ɛ̍īla̍ŋ ndo̍ chōo̍, mā bīī chɔ̄lōo̍ ō pīlɛ̍ mā dīī. Mā dīu̍ 
ndu̍ ku̍ndāla̍ŋ mā pīɔ̍u̍ ndu̍ mɛ̄ɛ̍ wānā o̍ wānā o̍ nɔ̄ wāŋnda̍ kpɛ̍ o̍ yu̍ŋgu̍ ndɔ̄ɔ̍ 
chōo̍ yɛ̍. Ndu̍yɛ̍, a̍ mɛ̄ɛ̍ kpɛ̍ wānā o̍ wānā o̍ nɔ̍lā mbō dē yɛ̍. 

5Kɛ̍ sāā fɔ̍ŋndɔ̍ɔ̍, ɔ̄ɔ̄ chūīŋ fɔ̍ŋndɔ̍ nya̍ chō ko̍ŋ bi̍yɔ̄ɔ̄ wo̍, ō nɔ᷅ sɔ̄ŋ o̍ sɔ̄ŋ tē, ō nɔ̄ 
mbō wa̍ ō pīāāndōo̍. Ndu̍yɛ̍, mɛ̄ɛ̍ mbō chīŋa̍ wɔ̄sīo̍o̍ ō pīlɛ̍. 

6Ndu̍yɛ̍, tē lā bīī chɔ̄lūa̍a̍ ha̍ā pɛ̍, lā kɛ̄si̍ nda̍ ha̍a̍a̍, mɛ̄ɛ̍ mī mālɔ̄ tɔ̍ a̍ le̍ hīɔ̍ɔ̍lu̍a̍ŋ o̍ 
pāŋge̍i̍ he̍ī ni᷄ŋ ma̍ fūūlu̍u̍. Tē mā fūūlu̍u̍ pɛ̍, pāa̍le̍ le̍ŋ a̍ pāa̍le̍ de̍lāāle̍ŋ, wāŋnda̍ 
I̍sɔ̄lūɛ̄ī kpo̍u̍ ā dīū dīu̍ chɔ̄lūāā kāŋ. 



137 

 

 
Kisi Bible Quick 

© 2013 Bible Society in Liberia. 
 

 
 

 

7Ndu̍yɛ̍, chīɛ̄ī o̍ chīɛ̄ī nda̍ dē vīsīŋ chɔ̄lūāā kāŋ lēni᷄ŋ pɛ̍, ā sūu̍ ko̍o̍ma̍ chɔ̄lūāā kāŋ 
o̍ kēe̍do᷄ŋ, a̍ o̍ da̍kpe̍nda̍ŋ vēllāa̍ vēllē. 

8Ndu̍yɛ̍, īchɔ̄l kōŋ, wānā o̍ wānā nɔ̍ mbō tūɛ̄ī vīsīŋ mu᷅ŋ mā dē mu̍ŋ, a̍ lāmndā pēē 
lōlɛ̍i̍yo̍, lātūlu̍ a̍ bēe̍dīi̍ nda̍ do̍ū yi̍i̍sīi̍ le̍ wo̍. 

9Ndu̍yɛ̍, wānā o̍ wānā di̍ā vīsīŋ mu᷅ŋ ŋ̄kīyɛ̍i̍, ɔ̄ɔ̄ ŋ̄yāūwāā le̍, mɛ̄ɛ̍ ŋ̄ tūɛ̄īya᷄ŋ. Bōlle̍ŋ 
ni̍, lɔ̄lūla̍ŋ ni̍, a̍ nyɛ̄ o̍ nyɛ̄ cho̍ chɔ̄lū kōŋ ni᷄ŋ mī wānā de᷅, lā tūɛ̄ī pɛ̍, lā dē. 

10Ndu̍yɛ̍ vīsīŋ mu᷅ŋ ki̍nɛ̍i̍, īpīlɛ̍ bɛ̍ɛ̍ lā nɔ̍ mī lā lɔ̄li̍ mu̍ŋ ku̍ya̍ le̍. Kɛ̍ tē ŋ̄ lo̍ nya̍ o̍ bā 
pɛ̍ mī pāa̍le̍ŋ lē sɛ̄, mɛ̄ɛ̍ lā lo᷄m mu̍ŋ. 

11Ndu̍yɛ̍ tē lā wa̍ mu̍ŋ dīo̍ pɛ̍, lā wōōnu̍ŋ nyɛ̄lā nyāla̍ŋ kpo̍u̍. Lā wōūnu̍ŋ kɔ̍vɛ̄i̍la̍ 
nyāla̍ŋ, mī lā chu̍a̍ tīnda̍la̍ nyāla̍ŋ, mī lā kēle̍ŋa̍ mu̍ŋ di̍o̍ chɔ̍ chɔ̍. Te̍le̍ŋndo̍ ho̍ō, 
ndu̍ cho̍ wā bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̄ cho̍o̍ wo̍ o̍kɔ̄ɔ̄, le̍ ya̍ Mɛ̄lɛ̄ka̍ Ya̍a̍wɛ̄ɛ̄ 
bɛ̄ɛ̄le̍ŋ kīo̍o̍ ni̍. 

12“Īchɔ̄l ko̍ŋ ya̍ I̍ cho̍ bālɔ̄ɔ̄ o̍ lɛ̄ŋndē I̍chi̍pīle̍ŋ ni᷄ŋ ni̍, mī tōsa̍ mī po᷄ ta̍se̍ o̍ po᷄ ta̍se̍ 
wānā la̍nɔ̍ɔ̍ vēlū, chɔ̄lū o̍ chɔ̄lū pīāāndū tāse̍ chɔ̄lūa̍a̍ kōm ma̍ wā I̍chi̍pī, mā vī 
kpo̍u̍. Ndu̍yɛ̍, mī tūsi̍ mɛ̄lɛ̄ka̍ā ndāa̍ nyɛ̄ pālāa̍ chōo̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

13Ko̍o̍ma̍ cho̍ ma̍ŋ wa᷅ mā sūūwāā o̍ kēe̍do᷄ŋ chōo̍ wa̍ŋ, ma̍ŋ ma̍ cho̍ wā tāāmāsi̍o̍o̍ 
le̍ ya̍ chɔ̄mndo̍ chīɛ̄īlā nya̍ chō wā lēni᷄ŋ nda̍ŋ ni̍. Tē I̍ che᷅ dɔ̍ɔ̍ ko̍o̍ma̍ ma̍ŋ pɛ̍, I̍ 
hi̍o̍ū nya̍ chōo̍. O̍ ko̍ŋ, kpūndɛ̍ pīɔ̍m ya̍ cho̍ wāŋnda̍ I̍chi̍pī tūsī chōo̍ wo̍, ō ko̍māl 
lɛ̍ nya̍ le̍. 

14Le̍la̍ŋ, chɔ̍ŋ ni᷅ŋ ha̍a̍a̍ mbō kūɛ̄ a̍ pūlāle̍ nyāle̍ŋ kɛ᷅, lā wa̍ lo̍o̍nɔ᷄ŋndo̍ a̍ pāa̍le̍ŋ 
nde᷅ŋ le̍ fɛ̍ɛ̍ŋ a̍ fɛ̍ɛ̍ŋ. Īwɔ̄sī o̍ īwɔ̄sī, lā bīi̍ pāa̍le̍ŋ nde᷅ŋ māā pāa̍le̍ nya̍ kē ya̍ Mɛ̄lɛ̄ka̍ 
Ya̍a̍wɛ̄ɛ̄ bɛ̄ɛ̄le̍ŋ, le̍ nyɛ̄ ya̍ to̍sa̍l nya̍ wo̍. Ndu̍yɛ̍, he̍ī chō ni᷅ŋ wā māā sāwā le̍ nya̍, 
le̍ fɛ̍ɛ̍ŋ a̍ fɛ̍ɛ̍ŋ.” 

A̍ bɔŋ̄a᷅ŋ be̍e̍dīi ̍nda̍ do̍ū yii̍s̍īi ̍le̍ wo̍ o̍kɔɔ̄ ̄
15Mi̍ Mɛ̄lɛ̄ka̍ hi̍a̍ū lāchī a̍ sūɛ̍i̍ mbo̍ dīmī āā, “Tē la̍ bɔ̄ŋa᷅ŋndo̍ ho̍ō bīyɔ̄ɔ̍ pɛ̍, le̍ pālɛ̍i̍ 
ī ŋɔ᷄mmɛ̍ū lā di̍ā bēe̍dīi̍ nda̍ tōōsīāā a̍ yi̍i̍sīi̍yo̍ wo̍ le̍. Pāa̍le̍ tāse̍le̍ŋ o̍ pālɛ̍i̍ ŋɔ̍mmɛ̍ū 
kēŋ ni᷄ŋ, lā sōōlu̍u̍ yi̍i̍sīi̍yo̍ o̍ chīɛ̄īlā nyāla̍ŋ ni᷄ŋ pa̍ku̍, a̍ nyɛ̄ o̍ nyɛ̄ nɔ̍ yi̍i̍sīi̍yo̍ lēni᷄ŋ. 
Kāni̍ fo̍ndōle̍, wānā o̍ wānā nɔ̍ mbō dē nyɛ̄ o̍ nyɛ̄ nɔ̍ yi̍i̍sīi̍yo̍ lēni᷄ŋ te̍. Tē wānā o̍ 
wānā de᷅ pɛ̍, wānā ko̍ŋ ō nɔ̄ mbo̍ ō sōlīāā wānāā nīa̍a̍ tɛ̄ɛ̄ŋ, lā chu̍ā ndu̍ māā wāna̍ 
nī le̍. 

16Ndu̍yɛ̍, pāa̍le̍ tāse̍le̍ŋ bɔ̄ŋa᷅ŋndo̍ ho̍ō ni̍, pāa̍le̍ ŋɔ᷄mmɛ̍ūle̍ŋ ni̍, lā to̍sā wa̍li̍ o̍ wa̍li̍ 
lēchōo̍ le̍. Mɛ̄ɛ̍ bɔ̄ɔ̄ŋi̍āŋndo̍ le̍ ya̍ Mɛ̄lɛ̄ka̍ sōōlūū wo̍, nyɛ̄ nya̍ nɔ̄ mī lā tōsā su̍e̍e̍, 
mɛ̄ɛ̍ nyɛ̄ dīāā nyāa̍ tōōsīa̍a̍. Lā nɔ̄ mī lā ke̍ bɔ̄ŋa᷅ŋ dīāā bēe̍dīi̍ nɔ̍ ho̍ō yi̍i̍sīi̍ le̍ni᷄ŋ te̍ 
wo̍ bɛ̄ɛ̄le̍ŋ. Kāni̍, o̍ pāa̍le̍ŋ nde᷅ŋ chōo̍ kpe̍e̍kpe̍i̍ ya̍ I̍ so̍li̍ nya̍ a̍ yu̍ŋgu̍la̍ nyāla̍ŋ nya᷄ŋ 
I̍chi̍pī ni̍. 

17Ndu̍yɛ̍, chɔ̍ŋ ni᷅ŋ ha̍a̍a̍, mbō kūɛ̄ a̍ lāchī kɛ᷅, lā wa̍ bɔ̍ŋa᷅ŋ dīāā bēe̍dīi̍yo̍ ho̍ō bīyɔ̄ɔ̍ 
o̍ pāa̍le̍ŋ le̍ŋ chōo̍ le̍ te̍le̍ŋ o̍ te̍le̍ŋ. Kāni̍ fo̍ndōle̍, o̍ pāa̍le̍ŋ nde᷅ŋ chōo̍ ya̍ I̍ so̍li̍ nya̍ 
I̍sɔ̄lūɛ̍i̍ya̍ kpo̍u̍ o̍ lɛ̄ŋndē I̍chi̍pīle̍ŋ ni᷄ŋ ni̍. 



138 

 

 
Kisi Bible Quick 

© 2013 Bible Society in Liberia. 
 

 
 

 

18Ndu̍yɛ̍, īwɔ̄sī o̍ īwɔ̄sī tē pāŋgi̍i̍ tāse̍ ī chɔ̄m pɛ̍, chɔ̄nɔ᷄ŋndo̍ o̍ mālɔ̄ tɔ̍ a̍ le̍ hīɔ̍ɔ̍lu̍a̍ŋ 
a̍ fīti̍līo̍o̍, mbō kūɛ̄ o̍ mālɔ̄ bi̍dīi̍ŋ a̍ le̍ pīli̍a̍ŋ a̍ fīti̍līo̍o̍, lā di̍ā bēe̍dīi̍ nda̍ tōōsīāā a̍ 
yi̍i̍sīi̍yo̍ wo̍ le̍, mɛ̄ɛ̍ o̍ nɔ̍ yi̍i̍sīi̍ le̍ wo̍. 

19Le̍ pālɛ̍i̍ ī ŋɔ᷄mmɛ̍ū, lā kɛ̍sī yi̍i̍sīi̍ o̍ yi̍i̍sīi̍ o̍ chīɛ̄īlā nyāla̍ŋ ni᷄ŋ te̍. O̍ pālɛ̍i̍ 
ŋɔ᷄mmɛ̍ūve̍ he̍ī bɛ̄ŋgu̍ ki̍nɛ̍i̍, wānā o̍ wānā dē yi̍i̍sīi̍ o̍ yi̍i̍sīi̍ pɛ̍, wānā ko̍ŋ ō wa̍ pi̍la̍ 
chi̍e̍e̍, ō wa̍ mi̍a̍lāa̍ cho̍ nya̍ tɛ̍ɛ̄ŋ nda̍, wāna̍ ko̍ŋ, I̍ chu̍ē lɛ̍ ndu̍ māā wāna̍ nī le̍. 

20Mī dīmu̍l nya̍ vɛ̄lɛ̄, o̍ pālɛ̍i̍ he̍ī bɛ̄ŋgu̍ ki̍nɛ̍i̍, bā o̍ bā nya̍ wa̍, lā di̍ā nyɛ̄ o̍ nyɛ̄ dīāā 
nda̍ tōōsīāā a̍ yi̍i̍sīi̍yo̍ wo̍ le̍.” 

Kii̍l̍a̍nɔ ̍pīɔm̍ndo̍ ba̍lu̍ Ic̍hip̍ī 
21O̍ ko̍ŋ kɔ̍ɔ̍lī, mi̍ Mūu̍sē ve̍e̍lū lāŋgba̍ā kālla̍ I̍sɔ̄lūɛ̄ī kpo̍u̍ mbo̍ dīmūl nda̍ āā, 
“Yu̍ŋgu̍ o̍ yu̍ŋgu̍ ō bīi̍ sāa̍ mbō dīī ndu̍, le̍ bɔ̄ŋa᷅ŋ hīōūwɔ̄ɔ̄ chōo̍ wo̍ bīyɔ̄ɔ̍. 

22Tē lā dīī pɛ̍, lā bīī ko̍o̍ma̍ ma᷅ŋ, lā dɔ̄ū o̍ hɛ̄ŋgɛ̍i̍yo̍ ni̍ŋ. Lā chūa̍ lɛ̄ūwūŋ yɔ̄m ha̍sɔ̍pī 
wo̍, lā yīŋ mu̍ŋ o̍ ko̍o̍ma̍ ma̍ŋ ni᷄ŋ lā sūu̍ o̍ kēe̍do᷄ŋ chōo̍ a̍ o̍ dīōlā nyāla̍ŋ kpēŋgo᷄ŋ 
vēllāa̍ vēllē. Ndu̍yɛ̍, tē lā sūu̍ pɛ̍, wānā o̍ wānā lā fūlā lɛ̄ o̍ bɛ̍ɛ̄ le̍, ha̍a̍a̍ mɛ̄ɛ̍ īdīi̍yo̍. 

23Mɛ̄lɛ̄ka̍ Ya̍a̍wɛ̄ɛ̄ cho̍ hūnɔ̄ɔ̄ bālɔ̄ɔ̄ o̍ lɛ̄ŋndē I̍chi̍pīle̍ŋ ni᷄ŋ, mbō dīu̍ I̍chi̍pīāŋnda̍. A̍ 
te̍le̍ŋ ko̍ŋ, tē ō chē kōo̍wa̍ŋ mā sūūwāā o̍ kēe̍do᷄ŋ chōo̍ o̍ dīōlā chīɛ̄īlā nyāla̍ŋ pɛ̍, 
ō kēi̍ nya̍ chōo̍ ō hīōū. O̍ ko̍ŋ, ō chɛ᷅l lɛ̍ mī ki̍i̍la̍nɔ̍ pīɔ̍mndo̍ lūɛ̄ī chīɛ̄īlā nyāla̍ŋ ni᷄ŋ 
mbo̍ dīu̍ nya̍ le̍. 

24He̍ī, ī wa̍ māā ka̍ā nya̍. Nya̍ ni̍, chūāūwāā nyāā ni̍, lā wa̍ ndi̍ tōsāa̍ le̍ fɛ̍ɛ̍ŋ a̍ fɛ̍ɛ̍ŋ. 

25Tē lā hu᷄ŋ kɔ᷅ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ chūe̍l nya̍ būŋgɛ̄i̍ le̍ŋ ni᷄ŋ pɛ̍, lā hīōū la̍chi̍ 
a̍ ka̍ā ho̍ō tōsāa̍. 

26Tē chūāūwāā nyāa̍ ā hu᷄ŋ nyu̍nā nya̍ pɛ̍, āā, ‘Le̍ sa̍bū yɛ̄ɛ̍nɛ̍ nya̍ tōsa̍ yɛ̍ ka̍ā ho̍ō.’ 

27Lā mūlu̍l nda̍ āā, ‘Le̍ sa̍bū na̍a̍ ŋ̄ chō o̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍ wo̍ cho̍ ni̍, 
bōōndi̍i̍ Mɛ̄lɛ̄ka̍ bālu̍ I̍chi̍pī mbo̍ dīū wāŋnda̍ I̍chi̍pī ve̍, chīɛ̄īlā wāŋnda̍ I̍sɔ̄lūɛ̄ī 
ki̍nɛ̍i̍ mbo̍ kēēkū lāŋ chōo̍ mbo̍ hīāū. Mbo̍ bāŋā yōōmūlā wāŋnda̍ I̍sɔ̄lūɛ̄ī. 
I̍sɔ̄lūɛ̍i̍nɔ̍ɔ̍ ō pīlɛ̍ bɛ̍ɛ̍ ō yɔ̄nu᷄ŋ nyɛ̍ le̍.’ ” Mɛ̄ɛ̍ wāŋnda̍ tūēī nyɛ̄ Mūu̍sē di̍mu̍l nda̍ 
wo̍, mā tūndūŋ ma̍ sōōlūū Mɛ̄lɛ̄ka̍. 

28O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l Mūu̍sē nda̍ E̍lɔ̄ŋ mī wāŋnda̍ I̍sɔ̄lūɛ̄ī ku̍ā 
ma̍ kɔ̍ to̍sā le̍nde̍. 

A̍ mɛɛ̄ ̍chūāūwāā pīāāndūāā tāsia̍̍a̍ a̍ sɔl̄a̍ pīɔm̍nda̍ŋ Ic̍hip̍ī yɛ ̍o̍kɔɔ̄ ̄
29Ā dītɛ̍ɛ̄ŋndo̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍ū chūāūwāā pīāāndūāā tāsi̍a̍a̍ ve̍lu᷄ŋ I̍chi̍pī 
wa̍ kpo̍u̍. Chɔ̍ŋ a̍ māsā bɛ̍ndōo̍ I̍chi̍pī o̍ wa̍ o̍ sūllo̍ chōo̍ wo̍ po̍ ndɔ̍ tāso̍o̍, mbo̍ kūā 
a̍ wāna̍ wa̍ o̍ bīyɔ̄ɔ̍ ni᷄ŋ o̍ chīɛ̄ī mānyūmndo̍ ni᷄ŋ ndo̍ po̍ ndɔ̍ tāso̍o̍, nda̍ kpo̍u̍ ma̍ 
wū. Chɔ̄lūa̍a̍ bɛ̍ɛ̍, ā pīāāndūāā tāsi̍a̍a̍ chɔ̄lūāā ā kōm nda̍ kpe̍nde̍ ma̍ wū. 

30Īchɔ̄l kōŋ, māsāa̍ I̍chi̍pī ni̍, lāŋgba̍ā ndūāā ka᷅lla̍ ni̍, wāŋnda̍ I̍chi̍pī kpo̍u̍ ni̍, ma̍ 
tīāndū, mi̍ cha᷄ŋnda̍ŋ lā tīū I̍chi̍pī kpo̍u̍. Kāni̍, I̍chi̍pī kpo̍u̍, chīɛ̄ī o̍ chīɛ̄ī ve̍ mī wānā 
vi̍lɛ̍i̍yo̍ ndu̍ o̍o̍ kɛ̄ɛ̍ wa̍ lo̍ŋ te̍. 

31Īchɔ̄l ko̍ŋ, mi̍ māsā bɛ̍ndōo̍ yōōŋgū Mūu̍sē nda̍ E̍lɔ̄ŋ mbo̍ dīmūl nda̍ āā, “Chu̍a̍ 
wānāā nūmnda̍ I̍sɔ̄lūɛ̄ī mi̍ lā kūɛ̄, lā fūla̍ wānāā nīa̍a̍ tɛ̍ɛ̄ŋ. La̍ kɔ̍ mī lā kɔ̍ so̍o̍lūū 
Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ dīmi̍ yɛ̍. 

32Chɔ̄lūāā nyāa̍ bɛ̍ɛ̍, chūīŋ ni̍, a̍ nāūvāā nyāa̍ kpe̍nde̍ lā chūa̍ mī lā kūɛ̄ a̍ nda̍. 
Ndu̍yɛ̍, mā pīɛ̍i̍ vɛ̄lɛ̄ Mɛ̄lɛ̄ka̍ le̍ mbō dɔ̄ū ya̍ sa̍lā.” 

33A̍ te̍le̍ŋ ko̍ŋ, mi̍ wāŋnda̍ I̍chi̍pī nyɔ̍ɔ̍lū wāŋnda̍ I̍sɔ̄lūɛ̄ī āā, “Lā yāndi̍i̍ lā ma᷄l ni᷅ŋ 
lɛ̄ŋndēŋ nde᷅ŋ mī lā kūɛ̄. Tē ō cho̍ ko̍ŋ te̍, na̍a̍ kpo̍u̍ ŋ̄ chō chūū kpo̍u̍.” 

34O̍ ko̍ŋ, mi̍ wāŋnda̍ I̍sɔ̄lūɛ̄ī a̍ chu̍ā hɛ̄ŋgɛ̍i̍la̍ nda̍ līndā ko̍lo̍ bēe̍ndīi̍yo̍ lēni᷄ŋ nda̍ŋ, 
ma̍ chūā dɛ̄ɛ̄ li̍ndāa̍ nda̍ lūām bēe̍dīi̍yo̍ wo̍, kɛ̍, ā dōu̍ yi̍i̍sīi̍ le̍ ni᷄ŋ te̍. Ma̍ dōvī dōvī 
o̍ hɛ̄ŋgɛ̍i̍la̍ la̍ŋ ni᷄ŋ ma̍ mɔ̄ndɔ̄ mɔ̄ndīāā hɛ̄ŋgɛ̍i̍la̍ la̍ŋ o̍ kōlāla̍ŋ ni᷄ŋ, ma̍ bīī o̍ lā 
chōŋgu̍ ma̍ kūānu᷄ŋ. 

35Ndu̍yɛ̍, nyɛ̄ o̍ nyɛ̄ Mūu̍sē ndu̍ o̍o̍ di̍mu̍l wāŋnda̍ I̍sɔ̄lūɛ̄ī pāāndū, ndāa̍ chi̍i̍ ndu̍ 
ni᷅ŋ tōsā. Nda̍ a̍a̍ nyūnā ni᷅ŋ wāŋnda̍ I̍chi̍pī le̍ ko̍o̍līi̍yo̍ŋ, a̍ nyɛ̄m kɛ̄ndɛ̄ŋ nda̍ 
tōōsīāā a̍ ka̍ni᷄ŋ hu̍mbo̍ŋ ndo̍ŋ, a̍ nyɛ̄lā chūɛ̄ɛ̄na᷄ŋ nda̍ŋ. 

36Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ wāŋnda̍ I̍chi̍pī a̍ cha᷅ wāŋnda̍ I̍sɔ̄lūɛ̄ī nyīnā 
ta̍u̍. Nyɛ̄ o̍ nyɛ̄ wāŋnda̍ I̍sɔ̄lūɛ̄ī nda̍ a̍a̍ nyu̍na̍ pāāndū le̍ ndu̍ nda̍ a̍a̍ chi̍i̍ ni᷅ŋ sɔ̄lā. 
Mɛ̄ɛ̍ nu̍a̍ā wāŋnda̍ I̍sɔ̄lūɛ̄ī lo̍o̍ku̍ lākɔ̄ a̍ sūlta̍ŋ I̍chi̍pī ni̍. 

Is̍ɔl̄ūɛi̍y̍a̍ fūla̍ o̍ lɛŋ̄ndē Ic̍hip̍īle̍ŋ niŋ᷄ 
37O̍ ko̍ŋ, mi̍ wāŋnda̍ I̍sɔ̄lūɛ̄ī ma᷅l Lu̍a̍mɛ̍sī, le̍ kɔ̄la̍ŋ Su̍kɔ̍tī chi̍e̍e̍. I̍sɔ̄lūɛ̍i̍ya̍ a̍ ma̍l 
pāa̍le̍ le̍ŋ le̍ kɔ̄la̍ŋ nda̍ a̍ wa̍ wāa̍la̍ŋ kɛ̄mɔ̄ɔ̍ lē ŋɔ᷄mpu᷅m (600,000). Wāŋ lāāndūa̍a̍ 
ni̍, chūāūwāā ndāa̍ ni̍, nda̍ ve̍ o̍ chɔ̄mndo̍ ho̍ō chōo̍ le̍. 

38Ndu̍yɛ̍ mɛ̄ɛ̍ nda̍ wa̍ kɔ̄la̍ŋ, mi̍ wānāā ka̍ ka̍ che̍le̍ŋ, a̍ ve̍ bɛ̍ɛ̍ lā chu̍ū le̍ wa̍ ma̍ tūāl 
nda̍ kɔ̍ɔ̍lī. Ndu̍yɛ̍, mi̍ I̍sɔ̄lūɛ̍i̍ya̍ ā kūā vɛ̄lɛ̄ a̍ chɔ̄lūāā ka̍ ka̍ a̍ che̍le̍ŋ, sāā ni̍, chūīŋ 
ni̍, a̍ nāūva̍ kpo̍u̍ mā kūā a̍ nda̍ o̍ bā. 

39Mi̍ wāŋnda̍ I̍chi̍pī a̍ to̍sā mi̍ I̍sɔ̄lūɛ̍i̍ya̍ ā kēlēŋā mālɔ̄ɔ̄ chɔ̍ chɔ̍. Le̍ he̍ī, ā sɔ̄la̍ lɛ̍ 
fo̍ndāŋ o̍ fo̍ndāŋ mā tōōsi̍a̍a̍ nyɛ̄ o̍ nyɛ̄ dīāā le̍, mɛ̄ɛ̍ kōlo̍ bēe̍ndīi̍ li̍ndāā nda̍ do̍u̍ 
ko̍ŋ yi̍i̍sīi̍ le̍ wo̍. O̍ ko̍ŋ, ma̍ tōōsīāā bēe̍ndīi̍ nda̍ do̍ū yi̍i̍sīi̍ le̍ wo̍ a̍ kōlō ko̍ŋ. 

40Wāŋnda̍ I̍sɔ̄lūɛ̄ī ā chīi̍ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ya̍a̍ (430) I̍chi̍pī. 

41Pāa̍le̍ pa̍āle̍ wɔ̄sīlā kɛ̄mɛ̄ le̍ hīɔ̍ɔ̍lu̍ a̍ be̍le̍-ya̍a̍ le̍ŋ lā chīŋa̍ le̍ŋ, pāa̍le̍ le̍ŋ kpe̍e̍kpe̍i̍ 
wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ ha̍ā, ā fūla̍ o̍ lɛ̄ŋndē I̍chi̍pīle̍ŋ ni᷄ŋ ni̍. 

42Nyūmmā māŋ Mɛ̄lɛ̄ka̍ Ya̍a̍wɛ̄ɛ̄ wa̍ wānāā ndūa̍a̍ hɔ̄lte̍ŋ chōo̍ ni̍, yɔ̄ŋi̍ nyɛ̄ yɔ̄nu᷄ŋ 
nda̍. Ndu̍yɛ̍, mbo̍ sōlī nda̍ o̍ lɛ̄ŋndē I̍chi̍pīle̍ŋ ni᷄ŋ. Le̍la̍ŋ, nyūmnda̍ŋ ma᷅ŋ wāŋnda̍ 
I̍sɔ̄lūɛ̄ī a̍ hɛ̍li̍, le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍ īwɔ̄sī o̍ īwɔ̄sī ni̍. Ndu̍yɛ̍, chɔ̍ŋ ni᷅ŋ ha̍a̍a̍ 
mbō kūɛ̄ lāchī kɛ᷅, nyūmnda̍ŋ ma᷅ŋ wāŋnda̍ I̍sɔ̄lūɛ̄ī kpo̍u̍ a̍ chūa̍ ni̍ māā nyūmmā 
kpe̍e̍kpe̍i̍ le̍ nyɛ̄ Mɛ̄lɛ̄ka̍ tōsa̍l nda̍ wo̍. 

Sāwāla̍ŋ le̍ Bɔŋ̄a᷅ŋ Lōōna᷄ŋndo̍ a̍ Hīōūwɔɔ̄ ̄chōo̍ wo̍ o̍kɔɔ̄ ̄

43O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē nda̍ E̍lɔ̄ŋ āā, “Sāwāla̍ Bɔ̄ŋa᷅ŋ 
Lōōna᷄ŋndo̍ a̍ Hīōūwɔ̄ɔ̄ chōo̍ wo̍ o̍kɔ̄ɔ̄, la̍ŋ la̍ cho̍ la̍ŋ ni̍. Lā chɛ᷅l mī wāna̍ lēkāa̍ o̍ 
cho̍ I̍sɔ̄lūɛ̍i̍nɔ̍ le̍ wo̍, mbō dē nyɛ̄ dīāā bɔ̄ŋa᷅ŋ lōōna᷄ŋndo̍ ho̍ō le̍. 

44Kɛ̍, chɛ̄ o̍ chɛ̄ nya̍ pēndū pɛ̍, ō dīā nyɛ̄ dīāā bɔ̄ŋa᷅ŋndo̍ ho̍ō, tē ō wa̍ pɛ̍ mī lā hīvi̍ 
chɛ̄ ko̍ŋ o̍ chīɛ̄ī kɔ̄ɔ̄lī. 

45Ndu̍yɛ̍, lā chɛ᷅l mī mīāl o̍ mīāl hīāūna᷄ŋ, kɛ̄lɛ̄ŋgāā wāna̍ nda̍ chu̍a̍ le̍ wa̍llo̍ wo̍, ō 
dē nyɛ̄ dīāā bɔ̄ŋa᷅ŋndo̍ ho̍ō le̍. 

46Ndu̍yɛ̍, nyɛ̄ dīāā bɔ̄ŋa᷅ŋndo̍ ho̍ō kpo̍u̍, chīɛ̄ī ni᷄ŋ nya̍ dīo̍ ndu̍ ni̍. Lā fu̍lā a̍ ndu̍ o̍ 
bɛ̍ɛ̄ le̍. Ndu̍yɛ̍, pāa̍ bɛ̍ɛ̍, wānā pe᷅l te̍. 

47Ndu̍yɛ̍, bɔ̄ŋa᷅ŋndo̍ ho̍ō yɛ̍, wāŋnda̍ I̍sɔ̄lūɛ̄ī kpo̍u̍ a̍ nɔ̍ ni̍ mā bīī ndu̍. 

48Ndu̍yɛ̍, lā chɛ᷅l mī wānā o̍ wānā cho̍ o̍ hīvīāā o̍ chīɛ̄ī kɔ̄ɔ̄lī le̍ mbō dē nyɛ̄ dīāā 
bɔ̄ŋa᷅ŋndo̍ ho̍ō le̍. Tē mīāllo̍ hīŋ le̍ nya̍ cha᷄lle̍ tɛ̍ɛ̄ŋ pɛ̍, ndu̍yɛ̍ mbō yēēma̍ le̍ Bɔ̄ŋa᷅ŋ 
Lōōna᷄ŋndo̍ a̍ Hīōūwɔ̄ɔ̄ chōo̍ wo̍ bīyɔ̄ɔ̍ le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍ pɛ̍, wānā 
pɔ̍nɔ̍ o̍ wānā pɔ̍nɔ̍ cho̍ o̍ mīāl ko̍ŋ ndo̍ chi̍ɛ̍ī ni᷄ŋ, lā hīvi̍ ndu̍ fɛ̍ɛ̍ŋ o̍ chīɛ̄ī kɔ̄ɔ̄lī. O̍ 
ko̍ŋ, mī lā chūa̍ ndu̍ māā pi̍la̍ chi̍e̍e̍ ma̍lāŋ nya̍ chɛ̄l ndu̍ le̍ bɔ̄ŋa᷅ŋ kōŋ bīyɔ̄ɔ̍ a̍ nya̍. 

49Sāwāa̍ ho̍ō, nya̍ pi̍la̍chi̍e̍e̍ya̍ I̍sɔ̄lūɛ̍i̍ ni̍, mīālāa̍ hi᷅ŋ le̍ nya̍ cha᷄lle̍ tɛ̄ɛ̄ŋ nda̍ ni̍, le̍ 
nya̍ kpo̍u̍ o̍ cho̍ ni̍.” 

50O̍ ko̍ŋ kɔ̍ɔ̍lī, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l Mūu̍sē nda̍ E̍lɔ̄ŋ, wāŋnda̍ I̍sɔ̄lūɛ̄ī 
kpo̍u̍ ma̍ tōsā ndu̍. 

51Ndu̍yɛ̍, o̍ pāa̍le̍le̍ŋ chōo̍ kpe̍e̍kpe̍i̍, Mɛ̄lɛ̄ka̍ Ya̍a̍wɛ̄ɛ̄ to̍sa̍ ni̍, mi̍ wāŋnda̍ I̍sɔ̄lūɛ̄ī 
kpo̍u̍ a̍ fu̍lā I̍chi̍pī, a̍ yu̍ŋgu̍la̍ ndāla̍ŋ kpɛ̍ kpɛ̍. 

Ɛ̍sɔ̍dɔ̍ɔ̄ 13 

A̍ chūāūwāā tāsia̍̍a̍ mālɔɔ̄ ̍Mɛl̄ɛk̄a̍ o̍ bā o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

2“Po̍ o̍ po̍ tāse̍ wānā la̍nɔ̍ɔ̍ o̍ vēlū pɛ̍, ō wa̍ o̍ yɔ̍ŋga᷄ŋ o̍ ya̍ lo̍. Chɔ̄lūāā ndāa̍ bɛ̍ɛ̍, ā 
pīāāndūāā tāsi̍a̍a̍ nda̍ kūām nda̍ ki̍nɛ̍i̍, ā nɔ̄ mā wa̍ ā yɔ̄ŋga᷄ŋ o̍ ya̍ lo̍.” 

Bɔŋ̄a᷅ŋ nda̍ dīā bēe̍dīi ̍nda̍ do̍ū yii̍s̍īi ̍le̍niŋ᷄ te̍ wo̍ 
3O̍ ko̍ŋ kɔ̍ɔ̍lī, mi̍ Mūu̍sē di̍mūl wāŋnda̍ I̍sɔ̄lūɛ̄ī āā, “Wāŋnda̍ I̍sɔ̄lūɛ̄ī, lā lōōnu̍ŋ a̍ 
pāa̍le̍ŋ nde᷅ŋ hāū, pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ so̍li̍ nya̍ I̍chi̍pī nāa̍ nya̍ wa̍ o̍ chɛ̄le̍ŋ ni᷄ŋ 
nda̍. Pāa̍le̍ŋ nde᷅ŋ o̍ ba̍ŋa̍ nya̍ a̍ kpāāya̍ ndɔ̄ bɛ̍ndōo̍ ni̍. O̍ pāa̍le̍ŋ nde̍ŋ chōo̍ lā di̍ā 
bēe̍dīi̍ o̍ bēe̍ndīi̍ nɔ̍ yi̍i̍sīi̍yo̍ le̍ni᷄ŋ te̍. 

4Ndu̍yɛ̍, lā lōōnu᷄ŋ a̍ pāa̍le̍ŋ nde᷅ŋ hāū o̍ pāŋge̍i̍ A̍bīve̍ ni᷄ŋ, o̍ pāa̍le̍ŋ nde̍ŋ chōo̍ nya̍ 
chō lɛ̄ŋndē I̍chi̍pīle̍ŋ mālɔ̄ɔ̍ ni̍. 

5Mɛ̄lɛ̄ka̍ Ya̍a̍wɛ̄ɛ̄ cho̍ lākɔ̄ a̍ nya̍ o̍ lɛ̄ŋndē kɛ̄ndɛ̄lē bɛ̄ndūle̍ŋ ni᷄ŋ le̍ŋ le̍ yɔ̍nūŋ ni̍ 
māā, lɛ̄ŋndē Ke̍na̍na̍i̍tīi̍ya̍, a̍ Hi̍ta̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ Hi̍va̍i̍tīi̍ya̍, a̍ 

Chɛ̍bu̍sa̍i̍tīi̍ya̍. Lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā 
kɛ̄ndɛ̄lā tɔ̄lɔ̄ɔ̄la̍ŋ lā nāŋ nde̍ŋ. Tē Mɛ̄lɛ̄ka̍ hu᷄ŋ kɔ̍ a̍ nya̍ o̍ lɛ̄ŋndē o̍ chūe̍l le̍ŋ si̍ndɛ̄ 
fi̍nyāā nyāā ma̍māa̍ būŋgɛ̄i̍ ī kālā ka̍lā, mbo̍ mēna᷄ŋ māā ō chō nda̍ kē le̍ŋ ni᷄ŋ pɛ̍, 
lā bīī bɔ̄ŋa᷅ŋndo̍ ho̍ō. Ndu̍yɛ̍, īwɔ̄sī o̍ īwɔ̄sī o̍ pāŋge̍i̍ he̍ī ni᷄ŋ nya̍ bīi̍ bɔ̍ŋa᷅ŋndo̍ ho̍ō 
ni̍. 

6Ndu̍yɛ̍, tē lā wa̍ ndu̍ bīyɔ̄ɔ̍ pɛ̍, le̍ pālɛ̍i̍ ī ŋɔ᷄mmɛ̍ū lā di̍ā bēe̍dīi̍ nɔ̍ yi̍i̍sīi̍yo̍ le̍ni᷄ŋ 
ndo̍ le̍. Ndu̍yɛ̍, o̍ pāa̍le̍ ŋɔ᷄mmɛ̍ūle̍ŋ chōo̍ lā bīī bɔ̄ŋa᷅ŋndo̍ le̍ ya̍ Mɛ̄lɛ̄ka̍ Ya̍a̍wɛ̄ɛ̄ 
bɛ̄ɛ̄le̍ŋ kīo̍o̍. 

7O̍, pālɛ̍i̍ ŋɔ᷄mmɛ̍ūve̍ he̍ī ni᷄ŋ ki̍nɛ̍i̍, lā di̍ā bēe̍dīi̍ o̍ bēe̍dīi̍ nɔ̍ yi̍i̍sīi̍yo̍ lēni᷄ŋ te̍, 
kɛ̄lɛ̄ŋgāā ni᷅ŋ te̍ mī lā kɛ̍sī yi̍i̍sīi̍yo̍ o̍ chīɛ̄īlā nyāla̍ŋ ni᷄ŋ, ɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ 
kpo̍u̍. 

8Ndu̍yɛ̍, o̍ pāa̍le̍ ŋɔ̍mmɛ̍ūle̍ŋ chōo̍, lā tɛ̄ɛ̄si̍a̍l chūāūwāā nyāa̍ a̍ bɔ̄ŋa᷅ŋndo̍ ho̍ō 
o̍kɔ̄ɔ̄. Mī lā dīmu̍l nda̍ māā, le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l nya̍ bōōndi̍i̍ o̍ so̍li̍ nya̍ 
I̍chi̍pī ve̍, māā le̍ sa̍bū kōŋ bɔ̄ŋa᷄ŋndo̍ ho̍ō ō chō ni̍. 

9Ndu̍yɛ̍, bɔ̄ŋa᷅ŋndo̍ ho̍ō ō chō le̍ nya̍ lōōnɔ᷄ŋndo̍ a̍ nyɛ̄ Mɛ̄lɛ̄ka̍ tōsa̍l nya̍ sīndɛ̄ wo̍ 
o̍kɔ̄ɔ̄. O̍ chō māchūāā mɛ̄ɛ̍ nya̍ yīīnūŋ nu̍a̍ā nyɔ̄ɔ̍ o̍ bā, kɛ̄lɛ̄ŋgāā o̍ ŋ̄tēndu̍ yɛ̍. 
Bɔ̄ŋa᷅ŋndo̍ ho̍ō, ō chō māchūāā le̍ nya̍ lōōnɔ᷄ŋndo̍ māā lā nɔ̄ mī lā kɛ̄si̍ŋ pɛ̄ɛ̄kūla̍ 
Mɛ̄lɛ̄ka̍ Ya̍a̍wɛ̄ɛ̄ la̍ŋ o̍ kɔ̄l, ndu̍yɛ̍ mī lā wa̍ sūɛ̍i̍ a̍ la̍ŋ o̍kɔ̄ɔ̄. Kāni̍, Mɛ̄lɛ̄ka̍ Ya̍a̍wɛ̄ɛ̄ 
ndu̍ so̍li̍ nya̍ o̍ I̍chi̍pī a̍ kpāāya̍ ndɔ̄ bɛ̍ndōo̍ ni̍. 

10Ndu̍yɛ̍, īwɔ̄sī o̍ īwɔ̄sī, lā bīi̍ bɔ̄ŋa᷅ŋndo̍ ho̍ō, lā bīi̍ ndu̍ a̍ te̍le̍ŋ kpe̍e̍kpe̍i̍ o̍ cho̍ ō 
yūlāā le̍ bīīnɔ᷄ŋndo̍ wo̍.” 

A̍ chūāūwāā pīāāndūāā tāsia̍̍a̍ o̍kɔɔ̄ ̄
11Mi̍ Mūu̍sē hi̍a̍ū lāchī a̍ sūɛ̍i̍, mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ cho̍ nya̍ lɛ̄ŋndē 
Ke̍na̍na̍i̍tīi̍ya̍ kē mɛ̄ɛ̍ o̍ chu̍e̍l nya̍, a̍ fi̍nyāā nyāa̍ ma̍māa̍ būŋgɛ̄i̍ yɛ̍. 

12Ndu̍yɛ̍, tē lā fūūlu̍u̍ lo̍ŋ pɛ̍, chūāūwāā nyāā pīāāndūāā tāsi̍a̍a̍ ki̍nɛ̍i̍, lā nɔ̄ mī lā 
wa̍ nda̍ yɔ̄ŋgōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Chɔ̄lūa̍a̍ nyāa̍ bɛ̍ɛ̍, ā pīāāndūāā tāsi̍a̍a̍ nda̍ 
kūām nda̍ ki̍nɛ̍i̍, lā nɔ̄ mī la̍ wa̍ nda̍ yɔ̄ŋgōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

13Kɛ̍, chūālē tāse̍le̍ pi̍a̍a̍ndūlē sōfɛ̍lɔ̍ɔ̍ ō kūām nde̍ŋ, lā nɔ̄ mī lā yɔ̄ŋgu̍ sāā fɔ̍ŋndɔ̍ɔ̍ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍, le̍ le̍ŋ bāŋāa̍. Tē ko̍ŋ te̍, mɛ̄ɛ̍ lā yo᷄m sōfɛ̍lɛ̍ ko̍ŋ kɛ̍se̍i̍. Ndu̍yɛ̍ 
chūāūwāā nyāā pi̍a̍a̍ndūāā tāsi̍a̍a̍ nya̍ vīālū wa̍ ki̍nɛ̍i̍, lā nɔ̄ mī lā bāŋā nda̍. 

14Tē bōōndi̍i̍ hu̍ŋ fu̍u̍lūū pɛ̍, mī chūāūwāā nyāa̍ hu᷄ŋ nyu̍nā nya̍ le̍ sa̍bū nya̍ chō 
he̍ī tōsāa̍ wo̍ pɛ̍, lā dīmu̍l nda̍ āā, ‘Le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋa̍ na̍a̍ o̍ chɛ̄le̍ŋ ni᷄ŋ 
I̍chi̍pī, mbo̍ sōlī na̍a̍ lo̍ŋ a̍ kpāāya̍ ndɔ̄ bɛ̍ndōo̍ yɛ̍, le̍la̍ŋ na̍a̍ ŋ̄ chō he̍ī tōsāa̍ ni̍. 

15Bōōndi̍i̍ māsā bɛ̍ndo̍o̍ I̍chi̍pī o̍ to̍sa̍ bōlle̍ kālāle̍ŋ mbo̍ kɛ̄ɛ̄ māā ō me᷅l na̍a̍ le̍ ve̍, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍ū po̍ o̍ po̍ ta̍se̍ wāŋnda̍ I̍chi̍pī a̍ ve̍lū. Chɔ̄lūāā pīāāndūāā 
tāsi̍a̍a̍ chɔ̄lūāā ndāa̍ ā kōm nda̍ bɛ̍ɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ dīū nda̍. Mɛ̄ɛ̍ le̍ sa̍bū kōŋ 
na̍a̍ sōlī chɔ̍lūāā pīāāndūāā tāsi̍a̍a̍ chɔ̄lūāā nāa̍ ā kūām nda̍ sa̍lāa̍ ni̍, mī ŋ̄ bāŋā 
chūāūwa̍, ā pīāāndūāā tāsi̍a̍a̍ na̍a̍ vīālū wa̍.’ 

16Ndu̍yɛ̍, ī nya̍ chō he̍ī tōsāa̍ ve̍, ī chō māchūāā mɛ̄ɛ̍ nya̍ yīīnūŋ nu̍a̍ā nyɔ̄ɔ̍ o̍ bā, ɔ̄ɔ̄ 
o̍ ŋ̄tēndu̍ yɛ̍, le̍ chɔ̄mndo̍ a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋa̍ nya̍ I̍chi̍pī a̍ kpāāya̍ ndɔ̄ 
bɛ̍ndōo̍ yɛ̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄lo̍o̍kū wānāā ndūa̍a̍ nɛī̄yo̍ chɔm̄ yɛ ̍o̍kɔɔ̄ ̄
17Bōōndi̍i̍ māsāa̍ I̍chi̍pī o̍ chɛ̍l māā wāŋnda̍ I̍sɔ̄lūɛ̄ī ā kɔ̍ ve̍, Mɛ̄lɛ̄ka̍ ku̍e̍ a̍ wānāā 
ndūa̍a̍ I̍sɔ̄lūɛ̄ī a̍ nɛ̄i̍ ke̍e̍ku̍ o̍ lɛ̄ŋndē Fīli̍i̍tīāŋnda̍ ni᷄ŋ ndo̍ le̍. Mi̍ chē bɛ̍ɛ̍ māā nɛ̄ī 
ko̍ŋ wa̍ nɛ̄ī bi̍ŋgīo̍o̍ ni̍, kɛ̍, ō kēēku̍ a̍ nda̍ lo̍ŋ te̍. Kāni̍, mi̍ Mɛ̄lɛ̄ka̍ dīmī māā, yɔ̄ŋi̍ 
nda̍ kōma̍la̍ŋ chɔ̍ū lāchī mā de̍l kɔ̄l le̍ mīīŋgɔ᷄ŋndo̍ I̍chi̍pī. 

18Le̍la̍ŋ, mbo̍ kēēku᷄ŋ a̍ nda̍ o̍ lɛ̄ŋndē po̍lte̍ŋ ni᷄ŋ le̍ kɔ̄la̍ŋ kūmbū Pēē Si̍a̍ŋā Mɛ̄ŋmā 
Īhɛ᷄llo̍. Ndu̍yɛ̍, mi̍ wāŋnda̍ I̍sɔ̄lūɛ̄ī a̍ ma᷅l I̍chi̍pī ā bɛ̄ɛ̄ndīa̍ŋ nyɛ᷅ kɛ̄ndɛ̄ kɛ̍ndɛ̍ī le̍ 
sɔ̍ŋgɔ̄ɔ̍. 

19Ndu̍yɛ̍, mi̍ Mūu̍sē chu̍ā pāāla̍ Chōo̍sɛ̍la̍ŋ mbo̍ kūā a̍ la̍ŋ o̍ bā. Kāni̍, lɔ̍ɔ̍pa̍ Chōo̍sɛ̍ 
wū, mbo̍ dīmūl wāŋnda̍ I̍sɔ̄lūɛ̄ī māā tē Mɛ̄lɛ̄ka̍ ō hu᷄ŋ so̍lī nda̍ o̍ lɛ̄ŋndē I̍chi̍pīle̍ŋ 
ni᷄ŋ pɛ̍ mā wa̍ kɔ̄la̍ŋ, ā chūa̍ pa̍ālā ndɔ̄la̍ŋ mā kūā a̍ la̍ŋ o̍ mbo̍. 

20O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l Su̍kɔ̍tī. Ma̍ kūā ma̍ kɔ̍ ki̍lā dɔ̍ɔ̍ŋgɔ̍ɔ̍ Ɛ̍tām, 
o̍ lɛ̄ŋndē po̍lte̍ŋ da̍ŋga̍la̍. 

21Ndu̍yɛ̍, lɔ̍ɔ̍ Mɛ̄lɛ̄ka̍ Ya̍a̍wɛ̄ɛ̄ wa̍ kɔ̄la̍ŋ a̍ wāŋnda̍ I̍sɔ̄lūɛ̄ī yo̍, mi̍ Mɛ̄lɛ̄ka̍ Ya̍a̍wɛ̄ɛ̄ 
yɔ̍ŋgū ha̍la̍ īkpūŋgbāa̍ le̍ wāŋnda̍ nɛ̄īyo̍ chɔ̄mndo̍ īpāla̍. Mbo̍ yɔ̄ŋgū pa̍ŋgēle̍ 
lēyīŋndo̍ le̍ nda̍ nyɛ̄ wa̍wo̍ŋndo̍ chɔ̄mndo̍ īchɔ̄l. Mɛ̄ɛ̍, īpāla̍ ni̍, īchɔ̄l ni̍, wāŋnda̍ 
I̍sɔ̄lūɛ̄ī ā wa̍ kɔ̄la̍ŋ. 

22Ndu̍yɛ̍, te̍le̍ŋ o̍ te̍le̍ŋ, ha̍la̍ īkpūŋgbāa̍ ō wa̍ nda̍ lāchī īpāla̍ mbō chɔ̄m nda̍ nɛ̄īyo̍, 
mi̍ pa̍ŋgēle̍ lēyīŋndo̍ ndu̍ wa̍ nda̍ nyɛ̄ wa̍wo̍ŋndo̍ yɔ̄ŋgōo̍ īchɔ̄l. 

Ɛ̍sɔ̍dɔ̍ɔ̄ 14 

A̍ mɛɛ̄ ̍wāŋnda̍ Is̍ɔl̄ūɛī̄ lo̍o̍ku̍ Pēē Sia̍̍ŋā Mɛŋ̄mā Īhɛl᷄lo̍ tāŋɔɔ̄ ̄yɛ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

2“Di̍mu̍l wāŋnda̍ I̍sɔ̄lūɛ̄ī mā mīīŋgu̍ a̍ mākɔ̄ɔ̄ mā kɔ̍ cha᷅l Pīhāhi̍lu̍ɔ̍tī, fo̍nda᷄ŋ cho̍ 
Mi̍ki̍dɔ̄ɔ̄ tɛ̍ɛ̄ŋ a̍ Pēē Si̍a̍ŋā Mɛ̄ŋmā Īhɛ᷄llo̍ Bāāl Si̍fɔ̄ŋ ndo̍. Lā kīōlu̍ dɔ̍ɔ̍ŋgɔ̍ɔ̍ o̍ Pēe̍ 
Si̍a̍ŋā Mɛ̄ŋmā Īhɛ᷄llo̍ īkɛ̄i̍ kpe̍e̍kpe̍i̍. 

3O̍ ko̍ŋ, māsāa̍ I̍chi̍pī o̍ cho̍ yīya᷄ŋ mbō dīmī māā, bālɔ̄ɔ̍ wāŋnda̍ I̍sɔ̄lūɛ̄ī a̍ cho̍ o̍ 
po̍llo̍ ni᷄ŋ ni̍, kāni̍ nɛ̄īyo̍ lo̍ nda̍ o̍ hɔ̄l ma̍ hāū o̍ po̍llo̍ ni᷄ŋ. 

4O̍ ko̍ŋ, mī ki̍ndi̍ māsā bɛ̍ndōo̍ I̍chi̍pī bōlle̍ŋ mbō tōl nda̍ kɔ̄ɔ̄lī. Ndu̍yɛ̍, nyɛ̄ ya̍ I̍ 
cho̍ tōsā a̍ māsāa̍ I̍chi̍pī nda̍ so̍vɛ̄i̍ya̍a̍ ndūa̍a̍ wo̍, ndu̍ cho̍ tōsā ni̍ mī wāŋnda̍ ke̍ 
ya̍ bɛ̄ɛ̄le̍ŋ. Ndu̍yɛ̍, ndu̍ cho̍ tōsā ni̍ mī wāŋnda̍ I̍chi̍pī a̍ si̍na̍ māā ya̍ kpe̍e̍kpe̍i̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍.” Ndu̍yɛ̍, mi̍ wāŋnda̍ I̍sɔ̄lūɛ̄ī a̍ to̍sā nyɛ̄ Mɛ̄lɛ̄ka̍ dīmu̍l nda̍ le̍ 
tōsāa̍. 

5O̍ ko̍ŋ kɔ̍ɔ̍lī, mɛ̄ɛ̍ māsā bɛ̍ndōo̍ I̍chi̍pī tu̍e̍ī māā wāŋnda̍ I̍sɔ̄lūɛ̄ī a̍ ku̍ɛ̍ŋnu᷄ŋ, ndu̍ 
ni̍, lāŋgba̍ā ndūāā ka᷅lla̍ ni̍, ma̍ māŋgālā kɔ̄ltā ndāla̍ŋ ma̍ dīmī āā, “Ī māā vɛ̄ɛ̍nɛ̍ na̍a̍ 
ŋ̄ tōsa̍la̍ŋ yɛ̍ he̍ī, mi̍ ŋ̄ māl chīāā nāā I̍sɔ̄lūɛ̍i̍ya̍ ma̍ kūānu᷄ŋ?” 

6O̍ ko̍ŋ, mi̍ māsā bɛ̍ndo̍o̍ I̍chi̍pī chu̍ā nyɛ̄lā ndɔ̄la̍ nya̍a̍na᷄ŋnda̍ su̍a̍ā ā nāŋ nda̍ŋ, 
mbo̍ bɛ̄ɛ̄ndīāā la̍ŋ. Mbo̍ chūā vɛ̄lɛ̄ so̍vɛ̄i̍ya̍a̍ ndūa̍a̍ mbo̍ bɛ̄ɛ̄ndīāā nda̍ le̍ sɔ̍ŋgɔ̄ɔ̍. 

7Mbo̍ hɛ̄lī vɛ̄lɛ̄ nyɛ̄lā nyāāna᷄ŋnda̍ che̍le̍ŋ su̍a̍ā ā nāŋ nda̍ŋ, lā kɛ̄ndɛ̄ kɛ̍ndɛ̄ la̍ŋ 
kɛ̄mɔ̄ɔ̍ lē ŋɔ᷄mpu᷅m (600). Ndu̍yɛ̍, ō kɛ᷅ kɛ᷅, wānāa̍ wa̍ so̍vɛ̄i̍ya̍ bōlle̍ wa̍ ā wa̍ īchāli̍ 
le̍chōo̍. 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mī māsāa̍ I̍chi̍pī o̍ yu̍sā kɔ̄llo̍. Mbo̍ tōsā mi̍ māsāa̍ I̍chi̍pī 
o̍ ti̍sā wāŋnda̍ I̍sɔ̄lūɛ̄ī kɔ̄ɔ̄lī, wāŋnda̍ I̍sɔ̄lūɛ̄ī a̍ wa̍ kɔ᷄ŋnda̍ŋ a̍ yōŋgā. 

9Wāŋnda̍ I̍chi̍pī ni̍, māsāa̍ I̍chi̍pī su̍a̍ā ndūa̍a̍ kpo̍u̍, ā nyɛ̄lā ndɔ̄la̍ nya̍a̍na᷄ŋnda̍ 
su̍a̍ā ā nāŋ nda̍ŋ, a̍ pūa̍a̍ sɔ̍ŋgā o̍ su̍a̍ā chōo̍ wa̍, a̍ so̍vɛ̄i̍ya̍a̍ ndūa̍a̍ kpo̍u̍, ma̍ tīsā 
wāŋnda̍ I̍sɔ̄lūɛ̄ī kɔ̄ɔ̄lī. Ā kōma̍l nda̍ o̍ Pēē Si̍a̍ŋā Mɛ̄ŋmā Īhɛ᷄llo̍ īkɛ̄i̍, nāa̍ nda̍ wa̍ 
Pāhāhi̍lu̍ɔ̍tī a̍ Bāāl Si̍fɔ̄ŋ nda̍. 

10Mɛ̄ɛ̍ wāŋnda̍ I̍sɔ̄lūɛ̄ī a̍ che᷅ māsāa̍ I̍chi̍pī hūnɔ̄ɔ̍ a̍ pūa̍a̍ ndūa̍a̍ so̍vɛ̄i̍ya̍ ndu̍ kɔ̄ɔ̄lī, 
mi̍ sīōōŋīī bɛ̄ndūe̍i̍ bīī nda̍, ma̍ kōŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chūā le̍ mālāa̍. 

11O̍ ko̍ŋ, ma̍ dīmūl Mūu̍sē āā, “Mūu̍sē, ī māā vɛ̄ɛ̍nɛ̍ ŋ̄ tōsa̍l lɛ̄ na̍a̍ he̍ī, ma̍ sōli̍ na̍a̍ 
I̍chi̍pī ma̍ hūŋ a̍ na̍a̍ o̍ po̍llo̍ ho̍ō ni᷄ŋ? Bāā, mbō wa̍ māwāā māā sɛ̄ɛ̄la̍ bɔ̍ɔ̍ la̍ ve̍ 
I̍chi̍pī le̍ nāa̍ chɔ̄ lēni᷄ŋ te̍, māā le̍ sa̍bū kōŋ ŋ̄ hīŋ a̍ na̍a̍ o̍ po̍llo̍ ho̍ō ni᷄ŋ ni̍, hāli̍kpe̍ŋ 
mī ŋ̄ hu᷄ŋ chu̍ū na̍nu᷄ŋ? 

12Nu̍a̍ā le̍ na̍a̍ ŋ̄ dīmu̍l nu̍m māā ma̍l na̍a̍ a̍ sūɛ̍i̍ hūnɔ̄ɔ̍ ho̍ō o̍kɔ̄ɔ̄, mī ŋ̄ wānu᷄ŋ o̍ 
chɛ̄lē nāā ni᷄ŋ I̍chi̍pī le̍? Kāni̍, ndu̍ o̍o̍ wa̍ le̍ tu̍u̍ mī na̍a̍ ŋ̄ wa̍ŋnu̍ŋ o̍ chɛ̄lē nāā ni᷄ŋ 
I̍chi̍pī, mbo̍ hīāū a̍ hūnɔ̄ɔ̄ pīɔ̍mndo̍ sɔ̄lāa̍ o̍ po̍llo̍ ho̍ō ni᷄ŋ.” 

13O̍ ko̍ŋ kɔ̍ɔ̍lī, mi̍ Mūu̍sē mu̍lī nda̍ dīōm, mbo̍ dīmī āā, “Lā si᷄m yi̍, sīōōŋīī bi̍ī nya̍ 
le̍. Pāa̍le̍ hāūle̍ŋ nde᷅ŋ, lā chā ni̍ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ bāŋā yɛ̍. 
I̍chi̍pīāŋnda̍ ha̍ā, ā nya̍ cho̍ ha̍ā chɔ̄ɔ̍ hāū wa̍, fɛ̍ɛ̍ŋ a̍ fɛ̍ɛ̍ŋ bɛ̍ɛ̍, lā chi᷅ lɛ̍ ni̍ŋ nda̍ le̍. 

14Nyɛ̄ nya̍ nɔ̄ mī lā tōsa̍ tu̍ŋ ndo̍ cho̍ ni̍, lā si᷄m yi̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ cho̍ sɔ̍ŋgā 
le̍ nya̍.” 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Ɔ̍ɔ̄ le̍ sa̍bū ŋ̄ chō cha᷄ŋndo̍ le̍ 
mālāa̍ nāa̍ ya̍ chūa̍ wo̍? Di̍mu̍l wāŋnda̍ I̍sɔ̄lūɛ̄ī mā hīōū lāchī a̍ kɔ̄la̍ŋ. 

16He̍e̍lu̍ ti̍nda̍ nu̍mndo̍, mā yūlū ndu̍ o̍ pēē mɛ̄ŋmā īhɛ᷄llo̍ chōo̍. Tē ā yūlū pɛ̍, 
mɛ̄ŋnda̍ŋ mā chō kīōlu̍ tɛ̍ɛ̄ŋ, mī mā pīɔ̄ūvi̍āŋ. Mī wāŋnda̍ I̍sɔ̄lūɛ̄ī a̍ ke̍e̍ku̍ o̍ lɛ̄ŋndē 
vēsɛ̍i̍le̍ŋ chōo̍ mā ta᷄ŋ. 

17Ndu̍yɛ̍, I̍ cho̍ wāŋnda̍ I̍chi̍pī bōlle̍ kīndī mā tōl nda̍ kɔ̄ɔ̄lī. Ndu̍yɛ̍, nyɛ̄ ya̍ I̍ cho̍ 
tōsā a̍ māsāa̍ I̍chi̍pī, a̍ so̍vɛ̄i̍ya̍a̍ ndūa̍a̍, a̍ nyɛ̄lā ndɔ̄la̍ nya̍a̍na᷄ŋnda̍ su̍a̍a̍ ā nāŋ nda̍ŋ, 
a̍ so̍vɛ̄i̍ya̍a̍ sɔ̍ŋgā o̍ su̍a̍ā chōo̍ wa̍, ndu̍ cho̍ tōsā ni̍ mī sɔ̍la̍ bɛ̄ɛ̄le̍ŋ. 

18Māsā bɛ̍ndōo̍ I̍chi̍pī ni̍, a̍ nyɛ̄lā ndɔ̄la̍ nya̍a̍na᷄ŋnda̍ su̍a̍ā ā nāŋ nda̍ŋ, o̍ ko̍ŋ kɔ̍ɔ̍lī, 
a̍ so̍vɛ̄i̍ya̍a̍ ndūa̍a̍ sɔ̍ŋgā o̍ su̍a̍a̍ chōo̍ wa̍, nyɛ̄ ya̍ I̍ cho̍ tōsā a̍ nda̍ wo̍, ndu̍ cho̍ tōsā 
ni̍ mī wāŋnda̍ I̍chi̍pī kpo̍u̍ a̍ ke̍ ya̍ bɛ̄ɛ̄le̍ŋ, mā sīna̍ māā ya̍ kpe̍e̍kpe̍i̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

19O̍ ko̍ŋ kɔ̍ɔ̍lī, ki̍i̍la̍nɔ̍ Mɛ̄lɛ̄ka̍ wa̍ kɔ̄la̍ŋ wāŋnda̍ I̍sɔ̄lūɛ̄ī lāchī wo̍, mbō fāŋa̍ŋ 
I̍sɔ̄lūɛ̍i̍ya̍ lāchī mbo̍ mīīŋgu᷄ŋ nda̍ a̍ mākɔ̄ɔ̄. Ha̍la̍ īkpūŋgba̍ wa̍ nda̍ lāchī wo̍ bɛ̍ɛ̍, 
mbo̍ mīīŋgu᷄ŋ nda̍ a̍ mākɔ̄ɔ̄, mbo̍ sīm wāŋnda̍ I̍chi̍pī tɛ̍ɛ̄ŋ a̍ wāŋnda̍ I̍sɔ̄lūɛ̄ī. 

20Mbo̍ wa̍ ni̍ko̍ wāŋnda̍ I̍chi̍pī tɛ̍ɛ̍ŋ a̍ wāŋnda̍ I̍sɔ̄lūɛ̄ī. Ha̍la̍ īkpūŋgbāa̍ ho̍ō ō wa̍ 
nyɛ̄ wa̍wo̍ŋndo̍ yɔ̄ŋgōo̍ le̍ wāŋnda̍ I̍sɔ̄lūɛ̄ī, kɛ̍ mbō tūsī nyu᷅mnda̍ŋ le̍ wāŋnda̍ 
I̍chi̍pī. Īchɔ̄l kōŋ pi̍i̍, wāŋnda̍ I̍chi̍pī ā nɔ̄la̍ mā sɔ̄ɔ̄ŋgu̍u̍ wāŋnda̍ I̍sɔ̄lūɛ̄ī i̍kɛ̍i̍ le̍. 

21O̍ ko̍ŋ kɔ̍ɔ̍lī, mi̍ Mūu̍sē yu̍lū tīnda̍ ndɔ̄ɔ̍ o̍ pēē mɛ̄ŋmā īhɛ᷄llo̍ chōo̍. Mɛ̄ɛ̍ o̍ yu̍lu̍, mi̍ 
Mɛ̄lɛ̄ka̍ Ya̍a̍wɛ̄ɛ̄ to̍sā mi̍ hūēīyīī bɛ̄ndūe̍i̍ fūlā bā pāa̍le̍ŋ lē chāŋndo̍, mi̍ ī pīɔ̄ū pēē 
bɛ̍ndōo̍ ho̍ō tɛ̍ɛ̄ŋ kpa̍la̍. Mī mɛ̄ŋnda̍ŋ mā hēl vēllāa̍ vēllē. Īchɔ̄l kōŋ pi̍i̍ pi̍i̍, hūēīye̍ 
wa̍ hɔ̄ŋndo̍. Ī lo̍ hɔ̄ŋndo̍ ha̍a̍a̍, mi̍ ī vēēsīāā fo̍ndāŋ mɛ̄ŋnda̍ŋ mā wa̍ ko̍ŋ ndo̍ sɛ̍ɛ̍ŋ. 

22Mɛ̄ŋnda̍ŋ mā wa̍ le̍nde̍ ma̍ he̍lāā māā lākpākī, mi̍ wāŋnda̍ I̍sɔ̄lūɛ̄ī a̍ ke̍e̍ku̍ ma̍ŋ 
tɛ̍ɛ̄ŋ o̍ lɛ̄ŋndē vēsɛ̍i̍le̍ŋ chōo̍. 

23Ndu̍yɛ̍, I̍chi̍pīāŋnda̍ bɛ̍ɛ̍ mɛ̄ɛ̍ nda̍ fūūlu̍u̍ lo̍ŋ, ma̍ tīsā nda̍ kɔ̄ɔ̄lī o̍ pēē ko̍ŋ tɛ̍ɛ̄ŋ a̍ 
sūa̍a̍ ndāa̍, a̍ nyɛ̄lā nyāāna᷄ŋnda̍ su̍a̍ā ndāa̍ ā nāŋ nda̍ŋ, a̍ wānāā ndāa̍ sɔ̍ŋgā o̍ su̍a̍ā 
chōo̍ wa̍, nda̍ kpo̍u̍ ma̍ tīsā I̍sɔ̄lūɛ̍i̍ya̍ kɔ̄ɔ̄lī o̍ pēē ko̍ŋ ni᷄ŋ. 

24Kɛ̍, a̍ pāa̍le̍ si̍a̍āle̍ŋ ki̍nɛ̍i̍, Mɛ̄lɛ̄ka̍ Ya̍a̍wɛ̄ɛ̄ o̍ wa̍ o̍ pa̍ŋgēle̍ lēyīŋ ko̍ŋ ni᷄ŋ, a̍ o̍ ha̍la̍ 
īkpūŋgba̍ wa̍ ko̍ŋ kɔ̍la̍ŋ a̍ wāŋnda̍ I̍sɔ̄lūɛ̄ī yo̍ ni᷄ŋ, mbo̍ chā mi̍ I̍chi̍pīāŋnda̍ wā 
I̍sɔ̄lūɛ̍i̍ya̍ tōlɔ̄ɔ̍ kɔ̄ɔ̄lī. O̍ ko̍ŋ, mi̍ Mɛ̄lɛ̄ka̍ tōsā mi̍ sīōōŋīī bɛ̄ndūe̍i̍ bīī wāŋnda̍ I̍chi̍pī 
ta̍u̍ ta̍u̍. 

25Mbo̍ tōsā vɛ̄lɛ̄, mi̍ nyɛ̄lā nyāāna᷄ŋnda̍ su̍a̍ā ndāa̍ ā nāŋ nda̍ŋ lā hāū, le̍ ve̍ lɛ̍ kɔ̄la̍ŋ 
le̍. O̍ ko̍ŋ, mi̍ I̍chi̍pī a̍ dīmī āā, “Ŋ̄ fāŋa᷅ŋ wāŋnda̍ ha̍ā kɔ̄ɔ̄lī, mi̍ ŋ̄ mīīŋgu᷄ŋ. Kāni̍ 
fu̍u̍le̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ cho̍ sɔ̍ŋgɔ̄ɔ̍ le̍ wāŋnda̍ I̍sɔ̄lūɛ̄ī ni̍.” 

26O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Yu̍lu̍ ba᷅ nūmndo̍ o̍ pēe̍ mɛ̄ŋmā 
īhɛ᷄llo̍ chōo̍ mī mɛ̄ŋnda̍ŋ mā mūūli̍āŋ mī mā kūmbū I̍chi̍pīāŋnda̍, a̍ nyɛ̄lā 
nyāāna᷄ŋnda̍ su̍a̍ā ndāa̍ ā nāŋ nda̍ŋ, a̍ wānāa̍ so̍vɛ̄i̍ya̍a̍ ndāa̍ ku̍ā a̍ su̍a̍ā wa̍ kpo̍u̍.” 

27Mi̍ Mūu̍sē yu̍lū bā ndɔ̄ɔ̍ o̍ pēe̍ mɛ̄ŋmā īhɛ᷄llo̍ chōo̍. Mɛ̄ɛ̍ pāa̍le̍ŋ lē sɛ̄, mi̍ mɛ̄ŋnda̍ŋ 
mā mīīŋgū māā pāāndū. Mi̍ wāŋnda̍ I̍chi̍pī a̍ ki̍ndi̍ ki̍ndī le̍ nyāānɔ᷄ŋndo̍, kɛ̍ ā nɔ̄la̍ 
le̍. Mi̍ Mɛ̄lɛ̄ka̍ Ya̍a̍wɛ̄ɛ̄ mi̍i̍sūū nda̍ o̍ pēē ko̍ŋ ni᷄ŋ. 

28Mi̍ mɛ̄ŋnda̍ŋ mā mīīŋgū o̍ fōōfōla̍ pa̍a̍ndūla̍ŋ, mi̍ mā kɛ̄ɛ̄yā yɛ̍ndɛ̍kɛ̍kɛ̍. O̍ ko̍ŋ 
kɔ̍ɔ̍lī, nyɛ̄lā nyāāna᷄ŋnda̍ su̍a̍ā ā na̍ŋ nda̍ŋ ni̍, a̍ wānāa̍ ku̍ā o̍ nyɛ̄lā lāŋ chōo̍ wa̍, a̍ 
so̍vɛ̄i̍ya̍ I̍chi̍pī a̍ to᷅l I̍sɔ̄lūɛ̍i̍ya̍ kɔ̍ɔ̍lī wa̍, nda̍ kpo̍u̍ mā lō o̍ pēēlo̍, ō pīlɛ̍ bɛ̍ɛ̍ fu̍la̍ le̍. 

29Kɛ̍, wāŋnda̍ I̍sɔ̄lūɛ̄ī nda̍, mɛ̄ŋnda̍ŋ mā lo̍ mā hēlāā le̍nde̍ o̍ kpēŋgo̍ŋ vēllāa̍ vēllē 
māā lākpākī, ma̍ kēēkū tɛ̄ɛ̄ŋ o̍ lɛ̄ŋndē vēsɛ̍i̍le̍ŋ chōo̍. 

30Mɛ̄ɛ̍ nu̍a̍ā, Mɛ̄lɛ̄ka̍ Ya̍a̍wɛ̄ɛ̄ ba̍ŋa̍ I̍sɔ̄lūɛ̍i̍ya̍ wāŋnda̍ I̍chi̍pī o̍ bā pāa̍le̍ le̍ŋ ni̍. 
Ndu̍yɛ̍, mi̍ I̍sɔ̄lūɛ̍i̍ya̍ ā chā I̍chi̍pīāŋnda̍ ā vīlɛ̍i̍ya̍ o̍ pīo̍o̍ kɔ̄ŋgɔ̍. 

31Ndu̍yɛ̍ mɛ̄ɛ̍ wāŋnda̍ I̍sɔ̄lūɛ̄ī a̍ chē nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ a̍ wāŋnda̍ I̍chi̍pī a̍ 
kpāāya̍ ndɔ̄ bɛ̍ndōo̍ wo̍, mi̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ ī bīī nda̍. Ma̍ dūāū tīīnda᷄ŋ 
ndāa̍ o̍ ndu̍ ni̍ŋ, a̍ o̍ bu̍ɛ̍ī ndɔ̄ɔ̍ Mūu̍sē. 

Ɛ̍sɔ̍dɔ̍ɔ̄ 15 

A̍ chōndii̍ ̍Mūu̍sē so̍li ̍ve̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē nda̍ wāŋnda̍ I̍sɔ̄lūɛ̄ī a̍ so̍lī chōnde̍i̍ he̍ī nāa̍ Mɛ̄lɛ̄ka̍ Ya̍a̍wɛ̄ɛ̄ 
chūā. Mā chōndū āā, “I̍ cho̍ chōnde̍i̍ sōlī nāa̍ Mɛ̄lɛ̄ka̍ Ya̍a̍wɛ̄ɛ̄ chūā, kāni̍ fo̍ndōle̍, 
le̍ mɛ̄ɛ̍ o̍ ye᷅m a̍ kpāāya̍ ndɔ̄ bɛ̍ndōo̍. Wānāa̍ ku̍ā o̍ su̍a̍a̍ chōo̍ wa̍, lātūlu̍ a̍ su̍a̍ā kāŋ 
kpo̍u̍ mbo̍ mīīsūū nda̍ o̍ pēe̍ mɛ̄ŋmā īhɛ᷄llo̍ ni᷄ŋ. 

2Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ yōōmūmā nīa̍a̍ŋ ni̍, ndu̍yɛ̍, a̍ ndu̍ o̍kɔ̄ɔ̄ ya̍ I̍ cho̍ chōnde̍i̍ 
he̍ī sōlīo̍o̍ ni̍. Ndu̍ ba̍ŋa̍ ya̍ ni̍. Ndu̍ cho̍ Mɛ̄lɛ̄ka̍ nūu̍ ni̍, ndu̍yɛ̍ ndu̍ ya̍ I̍ li̍sā ni̍. Ndu̍ 
cho̍ Mɛ̄lɛ̄ka̍ fi̍nyāā nīa̍a̍ ma̍māa̍ nda̍ a̍a̍ pi̍ɛ̍īyo̍ ni̍, I̍ cho̍ ndu̍ sāŋgālā. 

3Ku̍u̍ba̍nɔ̍ chɔ̄ūwo̍ Mɛ̄lɛ̄ka̍ Ya̍a̍wɛ̄ɛ̄ cho̍ ni̍. Ndu̍yɛ̍, ndu̍ nɔ̍ dīōla̍ŋ ni̍ āā, Mɛ̄lɛ̄ka̍ 
Ya̍a̍wɛ̄ɛ̄. 

4“Mbo̍ mīīsūū māsā bɛ̍ndōo̍ I̍chi̍pī so̍vɛ̄i̍ya̍a̍ ndūa̍a̍, lātūlu̍ a̍ nyɛ̄lā ndɔ̄la̍ 
nya̍a̍na᷄ŋnda̍ su̍a̍ā ā nāŋ nda̍ŋ o̍ Pēē Si̍a̍ŋā Mɛ̄ŋmā Īhɛ᷄llo̍ ni᷄ŋ. So̍vɛ̄i̍ya̍a̍ kpe̍e̍kpe̍i̍ 
māsāa̍ I̍chi̍pī o̍ ha̍ndu̍ kɔ̄llo̍ chōo̍ wa̍, mbo̍ mīīsūū nda̍ o̍ Pēē Si̍a̍ŋā Mɛ̄ŋmā Īhɛ᷄llo̍ 
ni᷄ŋ. 

5Mi̍ mɛ̄ŋmā bɛ̄ndūa̍ŋ mā kūmbū nda̍. Ma̍ tūāl lēbɛ̄ŋgu̍ mɛ̄ɛ̍ pōūta̍ŋ lā dēl nu̍a̍ā o̍ 
pēēlo̍ mī lā tūāl lɛ̍. 

6“O̍o̍ Mɛ̄lɛ̄ka̍ Ya̍a̍wɛ̄ɛ̄, ā tōsā bɔ̄ɔ̍ sɔ̄ɔ̍ŋ tɔ̍ɔ̍ma̍ŋ bɛ̄ndo᷄ŋ a̍ bā nūm kɛ̍ndɔ̄ɔ̍. Ma̍ 
sɛ̄ɛ̄sīāā ya̍a̍mɔ̍ɔ̍wa̍ nu̍a̍ā ve̍e̍ ve̍e̍ a̍ bā nūm kɛ̍ndɔ̄ɔ̍. 

7A̍ kpāāyā nu̍m bɛ̄ndōo̍ ŋ̄ yēm wānāa̍ si̍mu̍l nu̍m nda̍ ni̍. Ā dɔ̄ɔ̄nu᷄ŋ tu̍mbe̍ pɛ̍, mɛ̄ɛ̍ 
fu̍e̍ēŋnde̍ ī ŋūā nu̍a̍ā yɛ̍ le̍nde̍ ŋ̄ lūām ya̍a̍mɔ̍ɔ̍wa̍a̍ nu̍mnda̍ ni̍. 

8Mɛ̄ɛ̍ ŋ̄ yōōmu̍ a̍ mīli̍ŋ fu̍ū o̍ pēe̍ mɛ̄ŋmā īhɛ᷄llo̍ chōo̍, mi̍ mɛ̄ŋnda̍ŋ mā pīɔ̄ūvi̍āŋ, 
mi̍ mā sīm yi̍ mɛ̄ɛ̍ kpākīla̍ŋ lā sīm nu̍a̍ā yɛ̍. Mi̍ fo̍ndāŋ yīŋgi̍lɛ̍i̍ bɛ̍ndōo̍ o̍ pēe̍ 
mɛ̄ŋmā īhɛ᷄llo̍ tɛ̍ɛ̄ŋ ō kīāndū pe᷅ŋ. 

9Mi̍ ya̍a̍mɔ̍ɔ̍wa̍a̍ nāa̍ kīālū yōŋgāa̍ ma̍ dīmī māā, ā chō na̍a̍ tōlɔ̄ɔ̄ kɔ̄ɔ̄lī, mā kɔ̍ bi̍ī 
na̍a̍, mā pīɔ̄ūvi̍āŋ nyɛ᷅m nāa̍ŋ kɛ̍ndɔ᷄ŋ, mā bīī na̍a̍ mɛ̄ɛ̍ nda̍ ye̍e̍ma̍ yɛ̍, ndu̍yɛ̍ mā 
dīu̍ na̍a̍ a̍ mɔ̄ɔ̄ŋ fāŋndo̍ŋ. 

10Kɛ̍ nūm Mɛ̄lɛ̄ka̍, mɛ̄ɛ̍ hūēīyīi̍ fu̍la̍ nu̍m o̍ lāmīli̍ŋ nde̍ ī hu᷄l mɛ̄ŋnda̍ŋ, mi̍ mā 
kūmbū nda̍ ma̍ lō o̍ pēēlo̍, mɛ̄ɛ̍ li̍īye̍ ī dēl nu̍a̍ā o̍ pēēlo̍ mī ī lo̍ yɛ̍. 

11“O̍o̍ Mɛ̄lɛ̄ka̍ Ya̍a̍wɛ̄ɛ̄, wānā o̍ wānā cho̍ māā nūm te̍. Mɛ̄lɛ̄ka̍ o̍ mɛ̄lɛ̄ka̍ cho̍, mbō 
nɔ̄ kpāāyāa̍, mbō wa᷄ wāna̍ kāsī, ndu̍yɛ̍, mbō nɔ̄la̍ mbō tōsa̍ sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndūŋ wāā nu̍a̍ā māā nūm te̍ Mɛ̄lɛ̄ka̍. 

12Bā nūm kɛ̍ndɔ̄ɔ̍ ko̍ni̍ ŋ̄ sīɛ̄ndi̍ ni̍ Mɛ̄lɛ̄ka̍, mi̍ ya̍a̍mɔ̍ɔ̍wa̍a̍ na̍a̍ chūū mu̍ɛ̍ɛ̍ŋ. 

13Wānāā ŋ̄ bāŋa̍ wa̍, ma̍ kūā a̍ nda̍ a̍ kāālā nu᷄m ŋ̄ nɔ̄ le̍ te̍le̍ŋ o̍ te̍le̍ŋ ndo̍, mā 
ma̍nda̍ nda̍ a̍ kpāāyā nu̍mndo̍ ha̍a̍a̍, mā fu̍u̍lu̍u̍ a̍ nda̍ o̍ fo̍ndāŋ nu̍m kāsīo̍o̍. 

14Mɛ̄ɛ̍ lɛ̄ŋnde̍ o̍ chi̍e̍ēŋndo̍ chōo̍ ā tūēī a̍ ndi̍ o̍kɔ̄ɔ̄, ma̍ nyīīyā. Mi̍ sīōōŋīī bɛ̄ndūe̍i̍ 
bīī Fīli̍i̍tīāŋnda̍ ma̍ nyīīyā. 

15Mi̍ Māsāa̍ I̍dɔ̄m, a̍ ha̍ā Mo̍wa̍bī, a̍ nyi̍i̍yā a̍ sīōōŋnde̍. Wāŋnda̍ o̍ lɛ̄ŋndē 
Ke̍nāŋnde̍ŋ ni᷄ŋ kpo̍u̍, mi̍ kpɛ̍īyo̍ bīī nda̍. 

16Sīōōŋīī bɛ̄ndūe̍i̍ chō nda̍ bīyɔ̄ɔ̄ le̍ kpāāyā nu̍m bɛ̄ndōo̍, ā chō lāsīsi̍ yi̍ māā pōū, 
mɛ̄ɛ̍ mī wānāā 

ŋ̄ bāŋa̍ le̍ nūm pi̍la̍ wa̍, ā chūū hīōūwɔ̄ɔ̄. 

17Ndu̍yɛ̍, nūm Mɛ̄lɛ̄ka̍, ā chō lākɔ̄ a̍ wānāā nūmnda̍, O̍ pēmbīī nūm Mɛ̄lɛ̄ka̍ Ya̍a̍wɛ̄ɛ̄ 
pi̍la̍ hɛ̍li̍ ve̍ chōo̍, fo̍ndāŋ nūm pi̍la̍ hɛ̍li̍ le̍ mbō wa̍ nāa̍ nu̍m ā chālāa̍ wo̍, ndu̍ 
yɔ̍nūŋ ni̍ māā chīɛ̄ī nūm Mɛ̄lɛ̄ka̍ Ya̍a̍wɛ̄ɛ̄ pi̍la̍ ta̍ŋgu̍l a̍ bālā nūmnda̍ ndo̍, mā kɛ̄si̍ 
nda̍ lo̍ŋ. 

18Nūm Mɛ̄lɛ̄ka̍ Ya̍a̍wɛ̄ɛ̄, ā chō wā māsāa̍ le̍ fɛ̍ɛ̍ŋ a̍ fɛ̍ɛ̍ŋ.” 

A̍ chōndii̍ ̍Me̍e̍līām so̍li ̍ve̍ o̍kɔɔ̄ ̄
19Māsāa̍ bɛ̍ndōo̍ I̍chi̍pī su̍a̍ā ndūa̍a̍ ni̍, nyɛ̄lā ndɔ̄la̍ nya̍a̍na᷄ŋnda̍ su̍a̍ā ā nāŋ nda̍ŋ 
ni̍, wānāa̍ ndūa̍a̍ ku̍ā o̍ nyɛ̄lā lāŋ chōo̍ wa̍ ni̍, ma̍ tūāl o̍ pēe̍ mɛ̄ŋmā īhɛ᷄llo̍ bɛ̄ŋgu̍, 
mi̍ Mɛ̄lɛ̄ka̍ Ya̍a̍wɛ̄ɛ̄ mi̍ŋgī nda̍ mɛ̄ŋnda̍ŋ chōo̍. Kɛ̍, wāŋnda̍ I̍sɔ̄lūɛ̄ī nda̍ nda̍, ma̍ 
kēēkū o̍ lɛ̄ŋndē vēsɛ̍i̍le̍ŋ chōo̍ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ ma̍ tāŋ. 

20Ndu̍yɛ̍ Me̍e̍līām, yēmāa̍ E̍lɔ̄ŋ, wāna̍ su̍a̍ā le̍ Mɛ̄lɛ̄ka̍ wo̍, o̍ wa̍ ni̍. Mi̍ chūa̍a̍ ho̍ō 
chūā dūndūla̍ pɔ̍mbɔ̄la̍ŋ o̍ bā, mbo̍ sīm wāŋ lāāndūa̍a̍ lāchī. Nda̍ bɛ̍ɛ̍ ā wa̍ a̍ 
dūndūla̍ ndāla̍ pɔ̍mbɔ̄la̍ŋ o̍ lābā, ma̍ tūāl Me̍e̍līa̍m kɔ̄ɔ̄lī a̍ yōla̍ŋ. 

21O̍ ko̍ŋ, mi̍ Me̍e̍līām so̍lūl nda̍ chōnde̍i̍ he̍ī āā, “So̍li̍ cho̍nde̍i̍ nāa̍ Mɛ̄lɛ̄ka̍ Ya̍a̍wɛ̄ɛ̄ 
chūā, kāni̍ fo̍ndōle̍, ō yēm a̍ kpāāya̍ ndɔ̄ bɛ̍ndōo̍. Wānāa̍ ku̍ā o̍ sūa̍a̍ chōo̍ wa̍ ni̍, a̍ 
su̍a̍ā ndāa̍, mbo̍ vīāū nda̍ o̍ pe̍e̍ mɛ̄ŋmā īhɛ᷄llo̍ ni᷄ŋ.” 

A̍ mɛŋ̄mā lōlɛi̍y̍a̍ŋ o̍kɔɔ̄ ̄
22O̍ ko̍ŋ kɔ̍ɔ̍lī, mi̍ Mūu̍sē fa̍ŋa᷄ŋ a̍ wāŋnda̍ I̍sɔ̄lūɛ̄ī nāa̍ nda̍ wa̍ o̍ Pēē Si̍a̍ŋā Mɛ̄ŋmā 
Īhɛ᷄llo̍ īkɛ̄i̍ ya̍. Mbo̍ kūā a̍ nda̍ o̍ po̍llo̍ ni᷄ŋ Si̍ɔ̍ɔ̄. Le̍ pālɛ̍i̍ ī ya̍a̍ kpu̍lu̍ku̍u̍ ā chō kɔ̄la̍ŋ 
o̍ po̍llo̍ ni᷄ŋ, māmɛ̄ŋ bɛ̍ɛ̍ ā se̍e̍lūŋ le̍ kōlɔ̄ɔ̄ le̍. 

23O̍ ko̍ŋ, ma̍ fūūlūū Ma̍a̍lūāā. Mɛ̄ŋnda̍ŋ mā wa̍ o̍ fo̍ndāŋ kōŋ, kɛ̍, mā wa̍ mā lōlɛ̍i̍. 
Le̍la̍ŋ ā nɔ̄la̍ mā ko᷄l ma̍ŋ te̍. Le̍ mɛ̄ŋmā lōlɛ̍i̍ma̍ wa̍ o̍ fo̍ndāa̍ ho̍ō wa̍ŋ nda̍ ke̍ fo̍ndā 
kōŋ dīōla̍ŋ ni̍ āā, Ma̍a̍lūāā. 

24O̍ ko̍ŋ kɔ̍ɔ̍lī, mi̍ wāŋnda̍ ŋɔ̄ɔ̄chīa̍ŋ nāa̍ Mūu̍sē chūa̍ ma̍ dīmī āā, “Mūu̍sē, vɛ̄ɛ̍nɛ̍ 
kpe̍e̍kpe̍i̍ na̍a̍ ŋ̄ chō yɛ̄ lōōkū mɛ̄ŋnda̍ŋ sɔ̄lā mī ŋ̄ ko᷄l?” 

25O̍ ko̍ŋ, mi̍ Mūu̍sē nyu̍nā Mɛ̄lɛ̄ka̍ Ya̍a̍wɛ̄ɛ̄ dīōm le̍ mālāa̍. Ndu̍yɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ chɔ᷅m ndu̍ yɔ̄m pɔ̄mbɔ̄ pūm. Mi̍ Mūu̍sē chūa̍ yɔ̄m ko̍ŋ mbo̍ wōū o̍ mɛ̄ŋmā 
māŋ ni᷄ŋ, mī mɛ̄ŋnda̍ŋ mā sīmnu᷄ŋ ma̍ kɛ̍ndɛ̄ le̍ kōlɔ̄ɔ̍. Ndu̍yɛ̍, o̍ fo̍ndāŋ kōŋ ko̍ni̍ 
Mɛ̄lɛ̄ka̍ Ya̍a̍wɛ̄ɛ̄ o̍ ke̍ wānāā ndūa̍a̍ sāwāla̍ ndɔ̄la̍ŋ, a̍ pɛ̄ɛ̄kūlā ndɔ̄la̍ŋ ni̍. Lo̍ŋ ko̍ni̍ 
o̍ tɔ̍ɔ̍nda̍ŋ nda̍ vɛ̄lɛ̄ ni̍. 

26Mi̍ Mɛ̄lɛ̄ka̍ dīmī āā, “Tē lā ya᷄ŋ nīla̍ŋ o̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō 
dīmu̍l nya̍ wo̍ pɛ̍, ndu̍yɛ̍, mī lā tōsa̍ nyɛ᷄ bɛ̍ndā ya̍ o̍ hɔ̄l le̍ tōsāa̍ wo̍, o̍ ko̍ŋ kɔ̍ɔ̍lī, 
mī lā to̍sa̍ nyɛ̄ sāwāla̍ nīla̍ŋ lā dīmi̍ wo̍ pɛ̍, nāālā ya̍ I̍ tu̍si̍ wāŋnda̍ I̍chi̍pī chōo̍ la̍ŋ 
ki̍nɛ̍i̍, ō pi᷅lɛ̍ bɛ̍ɛ̍ I̍ do̍ū nya̍ ndu̍ chōo̍ le̍. Kāni̍ fo̍ndōle̍, ya̍ cho̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ni̍, Mɛ̄lɛ̄ka̍ si̍ŋgi̍ nya̍ wo̍.” 

27O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ hu᷅ŋ Ɛ̍līm, nāa̍ būūlūla̍ māmɛ̄ŋnda̍ŋ lā wa̍ tɔ̍ a̍ 
lā tīɔ̍ɔ̍ŋ a̍ wāūwa̍ŋ be̍le̍-ŋɔ̍mmɛ̍ū (70) wa̍. O̍ kōŋ, ma̍ chāl lo̍ŋ o̍ mɛ̄ŋmā māŋ īkɛ̄i̍. 

Ɛ̍sɔ̍dɔ̍ɔ̄ 16 

A̍ nyɛ ̄dīāā Mɛl̄ɛk̄a̍ ke̍ wānāā ndūa̍a̍ wo̍ o̍kɔɔ̄ ̄
1Mī wāŋnda̍ I̍sɔ̄lūɛ̄ī a̍ ma᷅l Ɛ̍līm ma̍ kūā o̍ po̍llo̍ ni᷄ŋ Si᷅ŋ. Po̍llo̍ ho̍ō yɛ̍, ō wa̍ Ɛ̍līm 
tɛ̍ɛ̄ŋ a̍ Pēmbīī Sa̍a̍nāīve̍. Mālɔ̄ɔ̄ wāŋnda̍ I̍sɔ̄lūɛ̄ī a̍ ma̍l I̍chi̍pī wo̍, pāŋge̍i̍ hīōū ī pīlɛ̍, 
o̍ pāŋgi̍i̍ dīi̍ŋ ndūɛ̍i̍ ni᷄ŋ mālɔ̄ tɔ̍ a̍ lē ŋūɛ̍ɛ̍nu̍, pāa̍le̍ le̍ŋ nda̍ fūūlūū o̍ fo̍ndāa̍ ho̍ō ni̍. 

2O̍ po̍li̍ ko̍ŋ ni᷄ŋ wāŋnda̍ I̍sɔ̄lūɛ̄ī a̍ ŋɔ̍ɔ̍chi̍a̍ŋ nāa̍ Mūu̍sē nda̍ E̍lɔ̄ŋ chūā ni̍. 

3Ma̍ dīmī āā, “Ndu̍ o̍o̍ wa᷅ le̍ tu̍u̍ mī Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ chūa̍ yōōmūlā nāāla̍ŋ 
I̍chi̍pī, mbo̍ hīāū a̍ hūnɔ̄ɔ̍ ho̍ō a̍ nāa̍ o̍ po̍llo̍ ho̍ō ni᷄ŋ mī ŋ̄ hu᷄ŋ chu̍ū a̍ yīa̍a̍ŋ. Kāni̍ 
fo̍ndōle̍, I̍chi̍pī ndu̍, mī na̍a̍ ŋ̄ de᷅ nyɛ̄ dīa̍a̍, a̍ nyɛ̄ māhīlōo̍ nyɛ̄ kɛ̄ndɛ̍ī mī ŋ̄ pīm 
cha̍.” 

4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “I̍ cho̍ wāŋnda̍ I̍sɔ̄lūɛ̄ī nyɛ̄ dīa̍a̍ 
kē, fūlāa̍ o̍ ha̍la̍a̍ ni᷄ŋ mbō tūāl mɛ̄ɛ̍ pīɔ̍ɔ̍ ō sīā nu̍a̍ā yɛ̍. Lēpāla̍ o̍ lēpāla̍, mɛ̄ɛ̍ 
wāŋndo̍ dīā mbō pīm yɛ̍, le̍nde̍ o̍ chɔ̍ɔ̍vīāā ndu̍ ni̍. Mɛ̍ɛ̍ nu̍a̍ā ya̍ I̍ cho̍ nda̍ tōfā ni̍ 
le̍ sīnāa̍ tē ā tūɛ̄ī ya̍ ni᷄ŋ di̍ōm pɛ̍. Ndu̍yɛ̍ vɛ̍lɛ̄ le̍ sīnāa̍ māā nyɛ̄ o̍ nyɛ̄ ya̍ I̍ di̍mu̍l 
nda̍ le̍ tōsāa̍, tē ā tōsa̍ ni᷄ŋ ndu̍ pɛ̍. 

5Kɛ̍, o̍ pāa̍le̍ ŋɔ᷄mpu᷅m nde᷅ŋ chōo̍ o̍ lɔ̍ɔ̍ o̍ lɔ̍ɔ̍ ni᷄ŋ, ā nɔ̄ mā chɔ̄ɔ̄vi̍a̍a̍ le̍ pālɛ̍i̍ ī ŋīi̍ŋ, 
mā tōōsi̍a̍a̍, mā kɛ̄si̍.” 

6O̍ ko̍ŋ kɔ̍ɔ̍lī, mi̍ Mūu̍sē nda̍ E̍lɔ̄ŋ a̍ di̍mūl wāŋnda̍ I̍sɔ̄lūɛ̄ī āā, “Chūɛ̄llɛ̄ŋ, lā chō sīnā 
māā Mɛ̄lɛ̄ka̍ Ya̍a̍wɛ̄ɛ̍ so̍li̍ nya̍ I̍chi̍pī ni̍. 

7Sīɔ̄ īdīi̍ lā chō pa̍ŋgēle̍ chɔ᷅m na̍ŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ chɔ̄. Mɛ̄lɛ̄ka̍ tūēī 
ŋɔ̄ɔ̄chīa̍ŋnda̍ nya̍ wa̍ a̍ ndu̍ la̍ŋ. Na̍a̍ na̍a̍, ŋ̄ cho̍ nyɛ̄ o̍ nyɛ̄ mī lā ŋɔ̄ɔ̄chīa̍ŋ a̍ na̍a̍ le̍.” 

8Mi̍ Mūu̍sē hi̍a̍ū lāchī a̍ sūɛ̍i̍ āā, “Lēpāla̍ o̍ lēpāla̍ Mɛ̄lɛ̄ka̍ Ya̍a̍wɛ̄ɛ̄ cho̍ wā nya̍ nyɛ̄ 
dīa̍a̍ kīo̍o̍ mɛ̄ɛ̍ kpɛ̍ nya̍ yēēmā yɛ̍. Ō chō nya̍ wā vīsīo̍ŋ kīo̍o̍ īchɔ̄l, mbō kē nya̍ 
bēe̍dīi̍yo̍ īdīi̍ le̍ dīo̍o̍. Kāni̍ fo̍ndōle̍, ō tūēī ŋɔ̄ɔ̄chīa̍ŋnda̍ nya̍ wa̍ la̍ŋ. Ŋɔ̄ɔ̄chīa̍ŋ o̍ 
ŋɔ̄ɔ̄chīa̍ŋ nya̍ wa̍ ō cho̍ a̍ na̍a̍ le̍ nya̍ wa̍ ŋɔ̄ɔ̄chīa̍ŋndo̍ le̍, a̍ Mɛ̄lɛ̄ka̍ kpe̍e̍kpe̍i̍ nya̍ 
wa̍ ŋɔ̄ɔ̄chīa̍ŋndo̍ ni̍, kāni̍ fo̍ndōle̍, na̍a̍ na̍a̍ ŋ̄ cho̍ nyɛ̄ o̍ nyɛ̄ le̍.” 

9O̍ ko̍ŋ kɔ̍ɔ̍lī, mi̍ Mūu̍sē di̍mu̍l E̍lɔ̄ŋ āā, “Di̍mu̍l wa᷅ŋnda̍ I̍sɔ̄lūɛ̄ī nda̍ kpo̍u̍ mā hīŋ 
mā hu᷄ŋ si᷅m Mɛ̄lɛ̄ka̍ Ya̍a̍wɛ̄ɛ̄ lāchī. Mɛ̄lɛ̄ka̍ tūēī ŋɔ̄ɔ̄chīa̍ŋnda̍ ndāla̍ŋ.” 

10O̍ ko̍ŋ, mi̍ E̍lɔ̄ŋ ka̍ndū sūɛ̍i̍ nāa̍ wāŋnda̍ I̍sɔ̄lūɛ̄ī chūā. Bōōndi̍i̍ E̍lɔ̄ŋ wa̍ sūɛ̍i̍ nāa̍ 
wāŋnda̍ chūā ve̍, mɛ̄ɛ̍ nda̍ mūli̍ hɔ̄lla̍ kūmbū po̍llo̍, o̍ lē pīlɛ̍ ni᷄ŋ kpe̍ ma̍ chā 
pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ fūlāa̍ o̍ ha̍la̍a̍ ni᷄ŋ. 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

12“Ŋ̄ɔ̄ɔ̄chīa̍ŋ o̍ ŋɔ̄ɔ̄chīa̍ŋ wāŋnda̍ I̍sɔ̄lūɛ̄ī a̍ cho̍, I̍ tu̍e̍ī. Le̍la̍ŋ, di̍mu̍l nda̍ māā lēpāla̍ 
o̍ lēpāla̍, I̍ cho̍ nda̍ wā nyɛ̄ dīa̍a̍ kīo̍o̍ mɛ̄ɛ̍ kpɛ̍ nda̍ yēēmā yɛ̍. Īchɔ̄l o̍ īchɔ̄l, I̍ cho̍ 
nda̍ wā nyɛ̄ māhīlōo̍ kīo̍o̍, mī wa̍ nda̍ bēe̍dīi̍yo̍ kīo̍o̍ īdīi̍. O̍ ko̍ŋ, mā sīna̍ māā ya̍ 
Mɛ̄lɛ̄ka̍ Ya̍a̍wɛ̄ɛ̄, māā ya̍ cho̍ Mɛ̄lɛ̄ka̍ ndāa̍ ni̍.” 

13Pāa̍le̍ le̍ŋ mɛ̄ɛ̍ pāa̍le̍ lē yɔ̄ŋgu̍ŋ, mi̍ wɔ̄lla̍ hūŋ ku̍ndā bɛ̄ndōo̍, ma̍ hu᷄ŋ ti̍ū o̍ 
dɔ̍ɔ̍ŋgɔ̍ I̍sɔ̄lūɛ̍i̍ya̍ a̍ wa̍ ni᷄ŋ ndo̍ kpo̍u̍. Dīi̍mā ndɔ̄ɔ̍, mi̍ mɔ᷄mndo̍ tūāl o̍ dɔ̍ɔ̍ŋgɔ̍ɔ̍ ni᷄ŋ 
mbo̍ kūmbū lɛ̄ŋnde̍ŋ kpu̍. 

14Mɛ̄ɛ̍ mɔ᷄mndo̍ fāŋa̍ŋ, mi̍ nyɛ̄ fɛ̍fɛ̍dɛ̍ɛ̍ pūm ō lō lɛ̄ŋ, ō tīūwāā o̍ dɔ̍ɔ̍ŋgɔ̍ɔ̍ ni᷄ŋ kpo̍u̍. 
Nyɔ̄ɔ̍ ho̍ō yɛ̍, wānā a̍a̍ che᷅ ndu̍ pɛ̍ āā dɛ̄mdɛ̄mndo̍ ni̍. 

15Mɛ̄ɛ̍ I̍sɔ̄lūɛ̍i̍ya̍ chē nyɔ̄ɔ̍ ho̍ō, ma̍ nyūūni̍āŋ āā, “Ō yɛ̄ɛ̍nɛ̍ cho̍ yɛ̄ ho̍ō?” Kāni̍ 
fo̍ndōle̍, lē pīlɛ̍ bɛ̍ɛ̍ nda̍ a̍a̍ si̍nā ndu̍ le̍. O̍ ko̍ŋ, mi̍ Mūu̍sē di̍mūl nda̍ āā, “Nyɛ̄ dīāā 
Mɛ̄lɛ̄ka̍ Ya̍a̍wɛ̄ɛ̄ ke̍ nya̍ le̍ dīo̍o̍ wo̍, ndu̍ cho̍ ho̍ō ni̍. 

16Kɛ̍ nyɛ̄ dīa̍a̍ ho̍ō nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ a̍ ndu̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ māā 
nyɛ̄ dīa̍a̍ ho̍ō, wānā o̍ wānā ā nɔ̄ mā chɔ̍ɔ̍vi̍a̍a̍ ndu̍ mɛ̄ɛ̍ kpɛ̍ o̍ wa᷅ tu̍u̍le̍ŋ le̍ di̍o̍ 
nu̍mndo̍ o̍ pāa̍le̍ŋ ni᷄ŋ yɛ̍. Mɛ̄ɛ̍ wāŋndo̍ nɔ̄ wa᷅ŋnda̍ chīɛ̄ī ni᷄ŋ yɛ̍, le̍nde̍ o̍ nɔ̍ ni̍ mbō 
chu̍a̍. Wānā pi᷅lɛ̍, ō nɔ̄ mbō sɔ̄la̍ nyɛ̄ dīa̍a̍ ho̍ō mɛ̄ŋnjɛ̄i̍yo̍ cha̍.” 

17Ndu̍yɛ̍, mɛ̄ɛ̍ Mūu̍sē di̍mu̍l wāŋnda̍ I̍sɔ̄lūɛ̄ī le̍ tōsāa̍ yɛ̍, le̍nde̍ nda̍ tōsa̍ ni̍. Mi̍ ā ti᷄ŋ 
ā chūā ta̍u̍, mi̍ ā ti᷄ŋ ā chūā nyɛ̄ pɔ̄mbɔ̄. 

18Ndu̍yɛ̍, mɛ̄ɛ̍ nda̍ chɔ̄ɔ̄vi̍a̍a̍ nyɛ̄ dīa̍a̍ ho̍ō ma̍ tūū ndu̍, mi̍ wānā o̍ wānā sɔ̍lā mɛ̄ɛ̍ 
o̍ ye̍e̍ma̍ yɛ̍. Wānāā nda̍ a̍a̍ nɔ̍ le̍ sɔ̄lāa̍ ta̍u̍ wa̍, ma̍ sɔ̄lā tūu̍le̍ŋ. A̍ nda̍ a̍a̍ nɔ̍ le̍ sɔ̄lāa̍ 
nyɛ̄ pɔ̄mbɔ̄ wa̍, ma̍ sɔ̄lā tūu̍le̍ŋ. 

19Mi̍ Mūu̍sē di̍mūl nda̍ āā, “Wānā o̍ wānā mɛ̄ɛ̍ kpɛ̍ ŋ̄ nɔ̄ le̍ nyɛ̄ dīa̍a̍ dīo̍o̍ o̍ pāa̍le̍ŋ 
ni᷄ŋ yɛ̍, le̍nde̍ ŋ̄ nɔ̄ ni̍ mā chɔ̍ɔ̍vi̍a̍a̍. Ndu̍yɛ̍ ō nɔ̍ mbō lɔ᷄l ku̍ya̍ le̍.” 

20Kɛ̍, a̍ sīlā Mūu̍sē si̍la̍ nda̍ ko̍ŋ ndo̍ kpo̍u̍, wāŋnda̍ ā ti᷄ŋ a̍ ye᷄ŋ Mūu̍sē lānī le̍. Ma̍ 
lɔ̄lī nyɛ̄ dīa̍a̍ ho̍ō ku̍ya̍. Kɛ̍, mi̍ ō nda̍ lɔ̄li̍ ko̍ŋ ku̍ya̍a̍ wo̍ ō sīā. Mi̍ chāa̍ lūɛ̄ī, mbo̍ 
chūŋ. O̍ ko̍ŋ, mi̍ Mūu̍sē du̍a̍u̍nu᷄ŋ tu̍mbe̍ a̍ nda̍. 

21Mɛ̄ɛ̍ nu̍a̍ā wāŋnda̍ I̍sɔ̄lūɛ̄ī nda̍ a̍a̍ chɔ̍ɔ̍vīāā nyɛ̍ dīa̍a̍ ho̍ō ni̍, īdīi̍ o̍ īdīi̍, tē pāa̍le̍ŋ 
lē sɛ̄ pɛ̍, wānā o̍ wānā kɔ̍ chɔ̄ɔ̄vīāā nyɛ̄ di̍a̍a̍ ho̍ō mɛ̄ɛ̍ kpɛ̍ ndu̍ o̍o̍ nɔ̄ le̍ chɔ̄ɔ̄vi̍a̍a̍ le̍ 
dīo̍o̍ o̍ pāa̍le̍ŋ ni᷄ŋ yɛ̍. Ō tɔ̍ lo̍ ho̍ō lɛ̄ŋ ndo̍, tē pāa̍le̍ŋ lē kēndū pɛ̍ kpo᷅ke̍, ō tēŋga̍ŋ. 

22Kɛ̍, o̍ pāa̍le̍ ŋɔ̍mpu᷅m nde̍ŋ chōo̍, wānā o̍ wānā ndu̍ o̍o̍ nɔ̍ mbō chɔ̄ɔ̄vi̍a̍a̍ nyɛ̄ dīa̍a̍ 
ho̍ō le̍ pālɛ̍i̍ ī ŋīi̍ŋ, pāa̍le̍ le̍ŋ, a̍ dīi̍mā ndɔ̄ɔ̍. Wānā o̍ wānā ndu̍ o̍o̍ nɔ̍ mī ndu̍ o̍o̍ sɔ̍la̍ 
mɛ̄ŋnjɛ̄i̍yo̍ lē dīi̍ŋ. Mi̍ lāŋgba̍ā kālla̍ I̍sɔ̄lūɛ̄ī a̍ ko̍ōndi̍āŋ ma̍ hu᷄ŋ di̍mūl Mūu̍sē a̍ nyɛ̄ 
wāŋnda̍ ā wa̍ ho̍ō tōsāa̍ wo̍ o̍kɔ̄ɔ̄. 

23Mi̍ Mūu̍sē di̍mūl nda̍, āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ pi̍la̍ di̍mi̍ wo̍ ndu̍ cho̍ ko̍ŋ ni̍. Ō 
dīmi̍ māā sīɔ̄dīi̍, pāa̍le̍ ndɔ̄le̍ pɛ̍ŋgīāāle̍ŋ le̍ cho̍ ni̍, pāa̍le̍ cho̍ lē yɔ̄ŋga᷄ŋ nāa̍ ndu̍ 
chu̍a̍ le̍ ndu̍ bɛ̄ɛ̄le̍ŋ kīo̍o̍ le̍ŋ. Le̍la̍ŋ, lā nɔ̄ mī lā bɛ̄ɛ̄ndīa̍a̍ nyɛ̄ dīa̍a̍ nya̍ nɔ̄ le̍ dīo̍o̍ 
sīɔ̄dīi̍ yo̍ hāū mī lā kɛ̄si̍ ndu̍, ō nya̍ nɔ̄ le̍ yāūwo̍ wo̍ lā yāu̍, ō nya̍ nɔ̄ le̍ tōŋgɔ̄ɔ̍ wo̍, 
lā tōŋ.” 

24Ndu̍yɛ̍ mɛ̄ɛ̍ Mūu̍sē o̍ di̍mu̍l nda̍ le̍ tōsāa̍ yɛ̍, le̍nde̍ ko̍ni̍ nda̍ tōsa̍ ni̍. Ma̍ kɛ̄sī nyɛ̄ 
dīa̍a̍ ō ti᷄ŋ le̍ dīi̍mā ndɔ̄ɔ̍. Kɛ̍, ō nda̍ kɛ̄si̍ ko̍ŋ ndo̍, ō chu᷄ŋ mī chāa̍ ā lūɛ̄ī lēni᷄ŋ te̍. 

25Dīi̍mā ndɔ̄ɔ̍, mi̍ Mūu̍sē di̍mūl nda̍ āā, “Lā di̍o̍ nyɛ̍ dīāā ho̍ō hāū. Hāū ndu̍, pāa̍le̍ 
pɛ̍ŋgīāāle̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍ le̍ŋ le̍ cho̍ ni̍. Wānā se̍e̍lūŋ ha̍ū nyɛ̄ 
o̍ nyɛ̄ dīāā lɛ̄ŋ te̍. 

26Pālɛ̍i̍ ī ŋɔ᷄mpu᷅m lā chō wā nyɛ̄ dīa̍a̍ ho̍ō kɔ̄la̍ŋ chɔ̄ɔ̄vi̍a̍a̍. Kɛ̍ pāa̍le̍ ŋɔ᷄mmɛ̍ūle̍ŋ 
nde̍ŋ, pāa̍le̍ pɛ̍ŋgīāā le̍ŋ le̍ cho̍ ni̍, lā chi᷅ ni̍ŋ nyɛ̄ dīāā o̍ nyɛ̄ dīāā le̍ mī lā chɔ̄ɔ̄vi̍a̍a̍ 
le̍.” 

27Kɛ̍, wāŋnda̍ ā ti᷄ŋ ā tūi̍i̍ nyɛ̄ Mūu̍sē di̍mu̍l nda̍ wo̍ le̍. O̍ pāa̍le̍ ŋɔ᷄mmɛ̍ūle̍ŋ chōo̍ 
bɛ̍ɛ̍, ma̍ kūā nyɛ̄ dīa̍a̍ nūūvīa̍a̍. Kɛ̍, ā sēēlu̍ŋ nyɛ᷅ o̍ nyɛ̄ le̍. 

28O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Vɛ᷅ mi̍ wāŋnda̍ ha̍ā ā wā hīōūwɔ̄ɔ̍ 
lāchī a̍ ya̍ dīōmndo̍ kīɔ̍ɔ̍, ā chu̍ē sa̍wāla̍ nīla̍ŋ te̍? 

29Ya̍ Mɛ̄lɛ̄ka̍ Ya̍a̍wɛ̄ɛ̄ ke̍ nya̍ pāa̍le̍ŋ nde᷅ŋ hāū ni̍ māā pāa̍le̍ pɛ̍ŋgīāā. Le̍ sa̍bu̍ ko̍ŋ 
ya̍ I̍ di̍mi̍ ni̍ māā, wānā o̍ wānā ō nɔ̄ mbō chɔ̄ɔ̄vi̍a̍a̍ nyɛ̄ dīa̍a̍ o̍ pāa̍le̍ ŋɔ᷄mpu᷅m nde̍ŋ 
chōo̍ le̍ pālɛ̍i̍ ī ŋīi̍ŋ. Wānā o̍ wānā nɔ̍ mbō kūɛ̄ īnɛ̍ o̍ pāa̍le̍ ŋɔ᷄mmɛ̍ūle̍ŋ chōo̍ le̍. 
Wānā ō wānā ā nɔ̄ mā wa̍ o̍ nūmndo̍ chi̍ɛ̍ī ni᷄ŋ.” 

30O̍ ko̍ŋ, mi̍ wāŋnda̍ wā pɛ̄ŋgīo̍o̍ o̍ pāa̍le̍ ŋɔ̍mmɛ̍ū le̍ŋ chōo̍. 

31Nyɛ̄ dīāā ho̍ō mi̍ wāŋnda̍ I̍sɔ̄lūɛ̄ī a̍ ke᷅ ndu̍ dīōla̍ŋ āā Ma̍nā. Nyɛ̄ dīa̍a̍ ho̍ō yɛ̍, ō 
pɔ̄mbɔ̄ nu̍a̍ā kpɛ̍dɛ̍ o̍ wa̍ ni̍, māā ku̍lu̍ pu̍m. Ō hūmbū, yēēlāa̍ māā dɛ̄ɛ̍ mālɛ̄. 

32O̍ ko̍ŋ kɔ̍ɔ̍lī, mi̍ Mūu̍sē di̍mūl wāŋnda̍ I̍sɔ̄lūɛ̄ī āā, “Mɛ̄lɛ̄ka̍ Ya̍a̍wɛ̄ɛ̄ di̍mu̍l na̍a̍ māā 
na̍a̍ ŋ̄ chūa̍ nyɛ̄ dīa̍a̍ ho̍ō mɛ̄ŋnjɛ̄i̍yo̍ cha̍. Mī ŋ̄ hu᷄ŋ chɔ᷅m fɛ̍ɛ̍ŋ chu̍a̍u̍wāā na̍a̍, a̍ 
chūāūwāā nāā ma̍māa̍ māā bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ so̍li̍ na̍a̍ o̍ chɛ̄le̍ŋ ni᷄ŋ I̍chi̍pī 
mbo̍ wā hūnɔ̄ɔ̍ a̍ na̍a̍ ve̍, nyɛ̄ dīāā o̍ ke̍ na̍a̍ o̍ po̍llo̍ ni᷄ŋ ndo̍, ndu̍ cho̍ ho̍ō ni̍.” 

33O̍ ko̍ŋ, mi̍ Mūu̍sē di̍mūl E̍lɔ̄ŋ āā, “Tu̍u̍ nyɛ̄ dīa̍a̍ ho̍ō mɛ̄ŋnjɛ̄i̍yo̍ cha̍. Mā dɔ̄ū ndu̍ 
o̍ kpɛ̍ɛ̍nɛ̍i̍ ni᷄ŋ, mā kɔ̍ kɛ̍sī ndu̍ o̍ fo̍nda᷄ŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī. Le̍ mī ŋ̄ hu᷄ŋ 
chɔ᷅m fɛ̍ɛ̍ŋ chu̍a̍u̍wāā na̍a̍ a̍ chūāūwāā nāā ma̍māa̍.” 

34Ndu̍yɛ̍, mi̍ E̍lɔ̄ŋ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l Mūu̍sē, mi̍ Mūu̍sē di̍mūl ndu̍ yɛ̍. 
Mbo̍ chūā nyɛ̄ dīa̍a̍ ho̍ō, mbo̍ kɛ̄sī ndu̍ kɔ̍fū kpe̍ma̍ Mɛ̄lɛ̄ka̍a̍ lāchī le̍ mbō wa̍ ō 
kɛ̄sīāā lo̍ŋ le̍ fɛ̍ɛ̍ŋ. 

35Le̍ wɔ̄sīla̍ŋ be̍le̍-hi̍ɔ̍ɔ̍lu̍ (40) wāŋnda̍ I̍sɔ̄lūɛ̄ī a̍ wa̍ nyɛ̄ dīa̍a̍ ho̍ō dīo̍o̍. Ā lo̍ ndu̍ 
dīo̍o̍ ha̍a̍a̍ ma̍ fūūlūū o̍ lɛ̄ŋndē Ke̍nāŋnde̍ŋ ni᷄ŋ, nāa̍ nda̍ kɔ̍ cha᷅l la̍. 

36Nyɛ̄ nda̍ a̍a̍ tu̍ū nyɛ̍ dīa̍a̍ ho̍ō wo̍ tɔ̍, ndu̍ o̍o̍ wa᷅ ka̍āsi̍i̍yo̍ cha̍. 

Ɛ̍sɔ̍dɔ̍ɔ̄ 17 

A̍ mɛŋ̄ma̍ fu̍la̍ o̍ pōūwo̍ wa̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 20:1-13) 

1A̍ bōōndi̍i̍ ke̍ŋ, mi̍ wāŋnda̍ I̍sɔ̄lūɛ̄ī ma᷅l nāa̍ nda̍ wa̍ o̍ po̍llo̍ ni᷄ŋ Si᷅ŋ nda̍ ma̍ wā 
bālɔ̄ɔ̍. Ā chɛ᷄ŋ ba̍ā pɛ̍, ā hīōū ba̍ā. Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ di̍mi̍ ni̍ māā ā 
fāŋa̍ŋ lo̍ŋ mā hīōū lāchī. Ma̍ kūā ma̍ kɔ̍ ki̍o̍lu̍ dɔ̍ɔ̍ŋgɔ̍ɔ̍ Lu̍ɛ̍fi̍dīm, ma̍ chāl lo̍ŋ. Kɛ̍, 
mɛ̄ŋmā kōlāā bɛ̍ɛ̍ mā ve̍ o̍ fo̍ndāa̍ ho̍ō le̍. 

2O̍ ko̍ŋ, mi̍ wāŋnda̍ a̍ ka̍ndū ŋɔ̄ɔ̄chīa̍ŋnda̍ŋ nāa̍ Mūu̍sē chu̍a̍ le̍ mɛ̄ŋmā kōla᷄ŋ. Ma̍ 
dīmūl ndu̍ āā, “Mūu̍sē, ke̍ na̍a̍ mɛ̄ŋnda̍ŋ mī ŋ̄ ko᷄l.” Kɛ̍, mi̍ Mūu̍sē di̍mūl nda̍ āā, 
“Lā vɛ᷅ ŋɔ̄ɔ̄chīa̍ŋnda̍ŋ nu̍a̍ā? Bāā kīīsa᷄ŋndo̍ nya̍ chō vɛ̄lɛ̄ ni̍, māā Mɛ̄lɛ̄ka̍ ō nɔ̍lā 
mbō tōsa̍ he̍ī le̍?” 

3Kɛ̍, ā ye̍ŋ Mūu̍sē lānī le̍, kāni̍ fo̍ndōle̍, kōlɔ̄ɔ̍ wa̍ ni᷅ŋ nda̍ ō bīyāā ta̍u̍. Ma̍ hīāū lāchī 
a̍ ŋɔ̄ɔ̄chīa̍ŋnda̍ŋ a̍ Mūu̍sē ma̍ dīmī āā, “Ɔ̍ɔ̄ le̍ sa̍bū ŋ̄ kɔ̍ so̍lī na̍a̍ I̍chi̍pī ma̍ hūŋ a̍ 
na̍a̍ na̍nu᷄ŋ ndo̍? Bāā a̍ ye̍e̍ma̍, na̍a̍ ni̍, chūāūwāā nāa̍ ni̍, a̍ chɔ̄lūāā nāa̍ mī ŋ̄ hu᷄ŋ 
chu̍ū na̍ŋu᷄ŋ a̍ kōlɔ̄ɔ̄ bīyāa̍?” 

4O̍ ko̍ŋ, mi̍ Mūu̍sē ko̍ŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chūā mbo̍ dīmī āā, “O̍o̍ Mɛ̄lɛ̄ka̍, ō 
yɛ̄ɛ̍nɛ̍ kpe̍e̍kpe̍i̍ ya̍ I̍ yɔ᷄ŋ yɛ̍ a̍ wāŋnda̍ ha̍ā? Kāni̍, ā cha᷄l le̍ ya̍ vīī vīī a̍ pōūta̍ŋ mā 
dīī ya̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ, mbo̍ di̍mūl Mūu̍sē āā, “Chu̍a̍ la᷅ŋgba̍ā kālla̍ I̍sɔ̄lūɛ̄ī ā 
ti᷄ŋ mī lā kūɛ̄ mī lā si᷄m wāŋnda̍ lāchī le̍ kɔ̄la̍ŋ nāa̍ ya̍ cho̍ nya̍ chɔ̄m nda̍. Tē lā wa̍ 
kɔ̄la̍ŋ pɛ̍, a̍ chu̍a̍ tīnda̍ ŋ̄ lɔ̄ɔ̄ Pēē Bɛ̍ndōo̍ Na̍īl yo̍, ā kūɛ̄ a̍ ndu̍ o̍ bā. 

6I̍ cho̍ wa̍ īsīsi̍ nya̍ lāchī o̍ pōūwo̍ chōo̍ o̍ Pēmbīī Sa̍a̍nāīve̍ chōo̍. Tē ā kūɛ̄ pɛ̍, a̍ kɔ̍ 
lɔ̍ɔ̄ pōū kōŋ. Tē ā lɔ̄ɔ̄ pɛ̍, mɛ̄ŋnda̍ŋ mā chō fūla̍ o̍ pōū kōŋ mī wāŋnda̍ ko᷄l.” Ndu̍yɛ̍, 
nyɛ̄ o̍ nyɛ̄ Mɛ̄lɛ̄ka̍ dīmu̍l Mūu̍sē, le̍ tōsāa̍, mi̍ Mūu̍sē to̍sā ndu̍ lāŋgba̍ā kālla̍ o̍ hɔ̄l 
lo̍ŋ ma̍ chā. Ndu̍yɛ̍, mi̍ ī yɔ̄nu̍ŋ mɛ̄ɛ̍ Mɛ̄lɛ̄ka̍ dīmi̍ yɛ̍. 

7Mi̍ Mūu̍sē kɛ̍ fo̍ndāŋ kōŋ dīōla̍ŋ āā, Ma̍sāā, a̍ Mɛ̍lu̍i̍bā. Le̍ mɛ̄ɛ̍ wāŋnda̍ I̍sɔ̄lūɛ̄ī a̍ 
ŋɔ̄ɔ̄ŋchīa̍ŋ a̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ ma̍ kīīsa᷄ŋ, ma̍ nyūnā āā, “Mɛ̄lɛ̄ka̍ chō hɔ̄lāā 

tūlu̍ a̍ na̍a̍, ɔ̄ɔ̄ ō chō hɔ̄lāā tūlu̍ a̍ na̍a̍ le̍,” yɛ̍. Le̍la̍ŋ Mūu̍sē ke̍ fo̍ndāŋndo̍ ho̍ō dīōlā 
tīɔ̍ɔ̍ŋ nda̍ŋ nda᷅ŋ ni̍ āā, Ma̍sāā a̍ Mɛ̍lu̍i̍bā. 

Chɔu̍̄ yɔn̄u᷄ŋ Is̍ɔl̄ūɛi̍y̍a̍ tɛɛ̍ŋ̄ nda̍ Āma̍la̍kāit̍īiy̍a̍ wo̍ 
8Bōōndi̍i̍ wāŋnda̍ I̍sɔ̄lūɛ̄ī a̍ wa̍ Lu̍ɛ̍fi̍dīm nde̍, mi̍ Āma̍la̍kāi̍tīi̍ya̍, hūŋ ma̍ hu᷄ŋ de᷅l 
nda̍ chōo̍ a̍ sɔ̍ŋgɔ̄ɔ̍. 

9Mi̍ Mūu̍sē di̍mūl Chɔ̄ɔ̍sūāā āā, “Hɛ̍li̍ so̍vɛ̄i̍ya̍ ā ti᷄ŋ, mā bɛ̄ɛ̄ndīa̍ŋ le̍ kɔ̄la̍ŋ sɔ̍ŋgɔ̄ɔ̍ a̍ 
Āma̍la̍kāi̍tīi̍ya̍ sīɔ̄ īdīi̍. Ya̍ pi̍la̍ I̍ cho̍ lākɔ̄ mī kɔ̍ si᷅m pēmbēi̍ chōo̍ a̍ tīnda̍ Mɛ̄lɛ̄ka̍ o̍ 
bā.” 

10O̍ ko̍ŋ mi̍ Chɔ̄ɔ̍sūāā to̍sā mɛ̄ɛ̍ Mūu̍sē di̍mu̍l ndu̍ yɛ̍. Mbo̍ chūā so̍vɛ̄i̍ya̍ ā ti᷄ŋ ma̍ 
kɔ̍ chīŋa̍la᷅ŋ Āma̍la̍kāi̍tīi̍ya̍ a̍ sɔ̍ŋgɔ̄ɔ̍. Mūu̍sē ni̍, E̍lɔ̄ŋ ni̍, a̍ Hɔ̍ɔ̄, mi̍ nda̍ kūā ma̍ kɔ̍ 
he̍l o̍ pēmbēi̍ chōo̍ te̍mā. 

11Mi̍ Mūu̍sē he̍e̍lu̍ bālāŋ chōo̍ cho̍o̍. Mɛ̄ɛ̍ o̍ he̍e̍lu̍, mi̍ I̍sɔ̄lūɛ̍i̍ya̍ ā hūŋ le̍ 
Āma̍la̍kāi̍tīi̍ya̍ yōmɔ̄ɔ̄. Kɛ̍ mɛ̄ɛ̍ Mūu̍sē tu̍si̍ bāla̍ŋ, mi̍ Āma̍la̍kāi̍tīi̍ya̍ ā hūŋ le̍ 
I̍sɔ̄lūɛ̍i̍ya̍ bā tīū. 

12Mɛ̄ɛ̍ chōŋgu̍la̍ŋ lā sāŋga̍ Mūu̍sē, mi̍ E̍lɔ̄ŋ nda̍ Hɔ̍ɔ̄ a̍ ku̍ā, ma̍ kɔ̍ hu᷅ŋ a̍ pōūwo̍ le̍ 
mī Mūu̍sē cha᷄l lēchōo̍. Mɛ̄ɛ̍ o̍ cha᷄l lēchōo̍, ma̍ sāā ndu̍ bāla̍ŋ vēllāa̍ vēllē, ma̍ hēēlū. 
Mɛ̄ɛ̍ ho̍ō sāa̍ bāa̍ ho̍ō, mi̍ ho̍ō sāā bāa̍ o̍ pīlɔ̍ɔ̍. Lā lo̍ le̍nde̍ la̍ he̍e̍lāā ha̍a̍a̍ mi̍ pāa̍le̍ŋ 
lē dēl. 

13O̍ ko̍ŋ, mi̍ Chɔ̄ɔ̍sūāā o̍ yām Āma̍la̍kāi̍tīi̍ya̍ nyɛ̄ kɛ̄ndɛ̄ kɛ̍ndɛ̄. 

14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl Mūu̍sē āā, “Po̍o̍nyi̍a̍a̍ nyɛ᷅ yɔ̍nu̍ŋ ho̍ō wo̍ o̍ yāu̍ 
chōo̍ mbō wa̍ ō kɛ̄sīāā le̍ nya̍ fɛ̍ɛ̍ŋ lo̍o̍nɔ᷄ŋndo̍. Di̍mu̍l Chɔ̄ɔ̍sūāā māā I̍ cho̍ 
Āma̍la̍kāi̍tīi̍ya̍ yōmɔ̄ɔ̄ mī ba̍su̍ nda̍ tɛ̍ɛ̍, wānā o̍ wānā tu̍i̍ī lɛ̍ ni̍ŋ a̍ nda̍ o̍kɔ̄ɔ̄ le̍.” 

15O̍ ko̍ŋ kɔ̍ɔ̍lī, mi̍ Mūu̍sē ta̍ŋgūl ma̍āŋndo̍. Mbo̍ kē ndu̍ dīōla̍ŋ āā, “Mɛ̄lɛ̄ka̍ Ya̍a̍wɛ̄ɛ̄ 
cho̍ bēēndi̍ɛ̍ī nūu̍ ni̍.” 

16Mbo̍ dīmī āā, “Lā hēēlu̍ bēēndi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ cho̍o̍. Ō chō wā sɔ̍ŋgɔ̄ɔ̍ 
a̍ Āma̍la̍kāi̍tīi̍ya̍ le̍ fɛ̍ɛ̍ŋ a̍ fɛ̍ɛ̍ŋ.” 

Ɛ̍sɔ̍dɔ̍ɔ̄ 18 

Chɛt̍u̍lō kūɛ ̄Mūu̍sē yīlɔɔ̄ ̍
1Mūu̍sē, lēfū ndɔ̍ wa̍ Chɛ̍tu̍lō ni̍. Ndu̍yɛ̍ Chɛ̍tu̍lō ko̍ŋ yɛ̍, wānā so̍līāā lāsa̍lāa̍ o̍ wa̍ 
le̍ wāŋnda̍ Mi̍dīāā ni̍. Mɛ̄ɛ̍ Chɛ̍tu̍lō tu̍e̍ī a̍ nyɛ̄ Mɛ̄lɛ̄ka̍ tōsa̍l Mūu̍sē nda̍ wāŋnda̍ 
I̍sɔ̄lūɛ̄ī lɔ̄ɔ̍ o̍ so̍li̍ nda̍ I̍chi̍pī wo̍, mbo̍ kūā Mūu̍sē yīlɔ̄ɔ̍. 

2Ndu̍yɛ̍ ō wa̍ a̍ te̍le̍ŋ pi᷅lɛ̍, mi̍ Mūu̍sē yɔ̍ŋgū Sīpo̍o̍lūā la̍a̍ ndɔ̄, a̍ po̍ ndɔ̄ɔ̍ le̍ mā wa᷄ 
Chɛ̍tu̍lō o̍ bɛ̄ŋgu̍ cho̍o̍. 

3Mɛ̄ɛ̍ Chɛ̍tu̍lō o̍ wa̍ kɔ̄la̍ŋ nāa̍ Mūu̍sē chu̍a̍, mbo̍ chūā Sīpo̍o̍lūā la̍nɔ̍ɔ̍ Mūu̍sē, nda̍ 
pūa̍a̍ ndūāā ŋi̍ɔ̍ɔ̍ŋnda̍ mbo̍ kūā a̍ nda̍. Ndu̍yɛ̍ mɛ̄ɛ̍ Mūu̍sē o̍ ve̍lū po̍ ndɔ̄ɔ̍ ō pīlɔ̍ɔ̍, 

mbo̍ kē ndu̍ dīōla̍ŋ āā, Kɛ̍ɛ̍sīɔ̄ŋ, kāni̍ fo̍ndōle̍, mbo̍ dīmī āā, “I̍ wa̍ mīāllo̍ o̍ lɛ̄ŋndē 
sūmīālte̍ŋ ni᷄ŋ, mi̍ sɔ̍lā chūāūwa̍.” 

4Mbo̍ kē vɛ̄lɛ̄ po̍ ndɔ̄ɔ̍ ō pīlɔ̍ɔ̍ dīōla̍ŋ āā, Ɛ̄li̍a̍a̍sā, kāni̍ fo̍ndōle̍, mbo̍ dīmī āā, 
“Mɛ̄lɛ̄ka̍ fi̍nyā nūu̍ ndu̍ o̍o̍ pi̍ɛ̍ī yo̍, ndu̍ ma̍la̍ ya̍ ni̍, mbo̍ bāŋā ya̍ māsāa̍ I̍chi̍pī o̍ bā 
I̍ vi̍ le̍.” 

5Mi̍ Chɛ̍tu̍lō lēfōo̍ Mūu̍sē o̍ chu̍ā Sīpo̍o̍lūā a̍ Mūu̍sē pūa̍a̍ ndūāā ŋīɔ̍ɔ̍ŋnda̍ ha̍ā, ma̍ 
kūā Mūu̍sē yīlɔ̄ɔ̍ nāa̍ o̍ wa̍ o̍ po̍llo̍ ni᷄ŋ o̍ pēmbīi̍ Mɛ̄lɛ̄kɛ̍i̍ īkɛ̄i̍ ya̍. 

6Mɛ̄ɛ̍ Chɛ̍tu̍lō wa̍ kɔ̄la̍ŋ, mbo̍ yɔ̄ŋ dīōmnde̍ŋ nāa̍ Mūu̍sē chu̍a̍, mbo̍ dīmūl ndu̍ āā, 
“Ya̍ Chɛ̍tu̍lō le̍fū nūm ni̍, la̍a̍ nu̍m ni̍, a̍ pūa̍a̍ nu̍m ā ŋīɔ̍ɔ̍ŋnda̍, ŋ̄ chō nu̍m hūnɔ̄ɔ̍ 
yīlɔ̄ɔ̍.” 

7O̍ ko̍ŋ, mi̍ Mūu̍sē ku̍ā lēfū ndɔ̍ dēmūllo̍. Mɛ̄ɛ̍ nda̍ bɔ̄ŋa᷅ŋ, mi̍ Mūu̍sē tu̍ndu᷄ŋ lēfū 
ndɔ̄ o̍ lābɛ̄ŋgu̍ ni᷄ŋ le̍ ndu̍ bɛ̄ɛ̄le̍ŋ kīo̍o̍, mbo̍ dēmūl ndu̍, mbo̍ sɔ̄sā ndu̍ kūu̍wo̍. Mɛ̄ɛ̍ 
nda̍ yīla᷅ŋ, ma̍ nyūūni̍āŋ tē ā chō kɛ̄ndɛ̄ vēllāa̍ vēllē. Ma̍ kūā o̍ tɛ̍ndīi̍ Mūu̍sē wo̍ 
ni᷄ŋ. 

8Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ to̍sa̍ a̍ māsāa̍ I̍chi̍pī nda̍ wānāā ndūa̍a̍, mi̍ Mūu̍sē 
do̍u̍nu̍ŋ le̍fū ndɔ̄ ko̍na̍ kpo̍u̍. Ndu̍yɛ̍, mbo̍ dōōnu᷄ŋ ndu̍ vɛ̄lɛ̄ ko̍na̍ a̍ sɔ̄ɔ̍ŋ pa̍la̍ŋ 
ko̍ma̍l nda̍ nɛ̄ī tɛ̍ɛ̄ŋ, ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ so̍lī nda̍ lēni᷄ŋ ndo̍ŋ. 

9Mɛ̄ɛ̍ Chɛ̍tu̍lō tu̍e̍ī a̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ to̍sa̍ le̍ I̍sɔ̄lūɛ̍i̍ya̍ sōlīo̍o̍ o̍ chɛ̄le̍ŋ 
ni᷄ŋ I̍chi̍pī, mbo̍ nāŋ kɔ̄l bu̍tē. 

10Mbo̍ dīmī āā, “Sāŋgālāa̍ chō nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, Mɛ̄lɛ̄ka̍ ba̍ŋa̍ nu̍mndo̍. 
Sāŋgālāa̍ chō nāa̍ Mɛ̄lɛ̄ka̍ chūā, o̍ ba̍ŋa̍ wānāā ndūa̍a̍ māsā bɛ̄ndōo̍ I̍chi̍pī nda̍ 
wānāā ndūa̍a̍ o̍ bā wo̍. 

11I̍ si̍na̍ ni᷅ŋ kpe̍e̍kpe̍i̍ māā Mɛ̄lɛ̄ka̍ Ya̍a̍wɛ̄ɛ̄ hi̍o̍ū kpāāyā a̍ mɛ̄lɛ̄ka̍ā chēle̍ŋnda̍ 
kpo̍u̍. Ō chɔ᷄m he̍ī kpe̍nde̍ke̍le̍ a̍ nyɛ̄ o̍ to̍sa̍ a̍ wānāa̍ wa̍ ha̍ā I̍sɔ̄lūɛ̍i̍ya̍ bīyɔ̄ɔ̄ kɔ̄l 
vēsɛ̍i̍ bɛ̍ndōo̍ wa̍ wo̍.” 

12O̍ ko̍ŋ kɔ̍ɔ̍lī, mi̍ Chɛ̍tu̍lō, lēfōo̍ Mūu̍sē so̍lī sa̍lā lūāmāa̍ a̍ sa̍lālā yɔ̄ŋāālā chēle̍ŋ 
nda̍ŋ o̍ Mɛ̄lɛ̄ka̍ lo̍. E̍lɔ̄ŋ ni̍, a̍ lāŋgba̍ā kālla̍ I̍sɔ̄lūɛ̄ī kpo̍u̍, ma̍ hūŋ le̍ nyɛ̄ dīāā sa̍lāa̍ 
ho̍ō dīo̍ lātūlu̍ nda̍ lēfōo̍ Mūu̍sē wa̍ā Mɛ̄lɛ̄ka̍ lāchī. 

Mūu̍sē hɛl̍i ̍wānāa̍ kɔɔ̍s̍ā a̍ wāŋnda̍ wa̍ 
(Ɛ̍sɔ̍dɔ̍ɔ̄ 1:9-18) 

13Dīi̍mā ndɔ̄ɔ̍ mɛ̄ɛ̍ pāa̍le̍ŋ lē sɛ̄, mi̍ Mūu̍sē cha᷅l wāŋnda̍ sɔ̄ɔ̍ŋ dīmīo̍o̍ tɛ̍ɛ̄ŋ māā 
pāāndū. Mi̍ wāŋndā sīm ma̍ bālū ndu̍ si̍lɔ̍. Kāndɔ᷄ŋndo̍ īdīi̍yo̍ ha̍a̍a̍ a̍ fīti̍līo̍o̍, 
Mūu̍sē ō cho̍ sɔ̄ɔ̍ŋ dīmīo̍o̍ wāŋnda̍ tɛ̍ɛ̄ŋ. 

14O̍ ko̍ŋ, mɛ̄ɛ̍ Chɛ̍tu̍lō che᷅ wa̍li̍ kpɛ̍ Mūu̍sē nɔ̍ le̍ tōsāa̍ wo̍, mbo̍ dīmūl ndu̍ āā, 
“Mūu̍sē, īmāā vɛ̄ɛ̍nɛ̍ ŋ̄ chō yɛ̄ he̍ī wāŋnda̍ tōsāllo̍? Vɛ᷅ mɛ̄ɛ̍ nu̍m pīlɛ̍ kpe̍ mā cha̍l 
wāŋnda̍ sɔ̄ɔ̍ŋ dīmīo̍o̍ tɛ̍ɛ̄ŋ? Nu̍a̍ wɔ̍ fa̍ŋā ka̍āku̍u̍ wa᷅ nu̍m ō bālāā wo̍, chɔ̍ŋ i̍di̍i̍ 
ha̍a̍a̍ a̍ fīti̍līo̍o̍.” 

15Mi̍ Mūu̍sē mu̍lī ndu̍ dīōm, mbo̍ dīmī āā, “Kpe̍ku̍ ya̍ nɔ̍ le̍ tōsāa̍ wo̍ ndu̍ cho̍ ko̍ŋ 
ni̍. Tē wāŋnda̍ yēēma̍ pɛ̍ le̍ mā sīna̍ nyɛ᷄ Mɛ̄lɛ̄ka̍ hɛ̄na̍ŋ nda̍ mā tōsa̍ wo̍, nāa̍ ya̍ 
chu̍a̍ nda̍ hūŋ ni̍, mī hu̍ŋ nyu̍nāl nda̍ Mɛ̄lɛ̄ka̍ dīōm. 

16Tē wāŋndo̍ nɔ̄ īsɔ̄ɔ̍ nda̍ chāa̍ŋ ndɔ̄ pɛ̍, nāa̍ ya̍ chu̍a̍ nda̍ hūŋ ni̍ mī ya̍a̍si̍a̍a̍ nda̍ 
tɛ̍ɛ̄ŋ, mī di̍mi̍ ndi̍. Ndu̍yɛ̍, ya̍ ko̍ni̍ nɔ̍ vɛ̄lɛ̄ ni̍ mī chɔ᷄m nda̍ nyɛ̄ sāwāla̍ Mɛ̄lɛ̄ka̍ la̍ŋ 
lā dīmi̍ wo̍.” 

17O̍ ko̍ŋ, mi̍ Chɛ̍tu̍lō le̍fū ndɔ̄ dīmūl ndu̍ āā, “Nyɛ̄, ŋ̄ chō ho̍ō tōsāa̍ wo̍, ō cho̍ nyɛ̍ 
kɛ̄ndɛ̄ le̍. 

18Tē a̍ la̍mba̍ŋ he̍ī tōsāa̍ pɛ̍, ā chō dɛ̍nɛ̍ kɔ̍ndɔ̄ɔ̄. Ndu̍yɛ̍, wānāā kālāa̍ bɛ̍ɛ̍ ā chō 
sāŋgā ta̍u̍ ta̍u̍. Kāni̍, wa̍llo̍ ho̍ō, ō cho̍ wa̍li̍ wānā pi᷅lɛ̍ nɔ̄la̍ tōsā le̍, ō hīōū nu̍m 
po̍lo̍ŋ. 

19Le̍la̍ŋ, sīlā ya̍ I̍ nɔ̍ le̍ nūm ndo̍, ndu̍ cho̍ ho̍ō ni̍. Mbɔ̄ māā Mɛ̄lɛ̄ka̍ ō māla̍ nu̍m fɔ̍. 
Ō bɛ̄ndā mī nūm wa̍ sōndō sūa̍a̍ le̍ wāŋnda̍ ha̍ā nāa̍ Mɛ̄lɛ̄ka̍ chūā. Ā hīŋ pɛ̍ a̍ sɔ̄ɔ̍ŋ 
ndāa̍ŋ nāa̍ nūm chu̍a̍, nūm nyu̍na̍ Mɛ̄lɛ̄ka̍ dīōm le̍ nda̍. 

20Ndu̍yɛ̍ mā pɛ̍ɛ̍ku̍ nda̍ sāwāla̍ Mɛ̄lɛ̄ka̍ la̍ŋ, a̍ nyɛ̄ lā di̍mi̍ wo̍. Mā chɔ᷄m nda̍ a̍ 
pɛ̄ɛ̄kūlā ndɔ̄la̍ŋ o̍kɔ̄ɔ̄. Nyɛ̄ o̍ nyɛ̄ nda̍ nɔ̄ le̍ tōsāa̍, mā chɔ᷄m nda̍ kpo̍u̍. 

21Le̍la̍ŋ, mɛ̍ɛ̍ndi̍a̍ŋ wāŋnda̍ I̍sɔ̄lūɛ̄ī tɛ̍ɛ̄ŋ, mā hɛ̍li̍ wānāā lēbōlla̍ le̍ wa̍llo̍ ho̍ō. 
Wānāā nɔ̍ sīōōŋīi̍ Mɛ̄lɛ̄kɛ̍i̍, ma̍ wā wānāā wānā dɔ̍ū tīīnda᷄ŋ o̍ nda̍ ni᷄ŋ, ndu̍yɛ̍, ma̍ 
wā wānāa̍ bi̍ī lu̍ɛ̍i̍yɔ̄ɔ̄ ni᷄ŋ te̍ wa̍, nda̍ ŋ̄ hɛ̄li̍ ni̍. Mā kɛ̍sɛ̍ nda̍ o̍ ku̍ndāla̍ŋ chōo̍ kpɛ̍ 
kpɛ̍, ku̍ndā wāa̍ pi᷅lɛ̍ ni̍, ku̍ndā kɛ̄mɛ̄ pi᷅lɛ̍ ni̍, ku̍ndā ŋ̄wāŋ be̍le̍-ŋu̍ɛ̍ɛ̍nu̍ ni̍ a̍ ku̍ndā 
ŋ̄wāŋ tɔ̍ wo̍. 

22Mī nda̍ wa̍ wāŋnda̍ sɔ̄ɔ̍ŋ pɔ̄mpɔ̍mbɔ᷄m dīmīo̍o̍ tɛ̍ɛ̄ŋ. Īsɔ̄ɔ̍ o̍ īsɔ̄ɔ̍ ko̍ma̍l nda̍ pɛ̍, 
mā nɔ̄la̍ ndi̍ dīmī le̍, ā hīŋ a̍ ke̍ŋ o̍ nūmndo̍. Ko̍ŋ to̍sā ni̍ mī lā pīɔ̄ūvi̍āŋ wo̍lɔ̄ɔ̄lā 
lūsu̍lɛ̍i̍la̍ŋ nda᷅ŋ nya̍ nda̍ā vēllāa̍ vēllē. Ndu̍yɛ̍, mī nyɛ̄ o̍ nyɛ̄ kūɛ̄ bɛ̍ɛ̄ŋ bɛ̍ɛ̄ŋ a̍ nūm. 

23Nu̍a̍ā Mɛ̄lɛ̄ka̍ yēēma̍ nu̍m ni̍ mā to̍sa̍. Ndu̍yɛ̍, tē ā to̍sa̍ nu̍a̍ā pɛ̍, ā chō lēbōl pɛ̄ŋgī. 
Ndu̍yɛ̍, wāŋnda̍ bɛ̍ɛ̍, ā wā ni̍ŋ mi̍i̍ŋgōo̍ o̍ lā nda̍lo̍ ā kɔ̄ltā kɛ̄ndɛ̄.” 

24Ndu̍yɛ̍, mi̍ Mūu̍sē ya᷅ŋ nīla̍ŋ o̍ sīlā lēfū ndɔ̄ si̍la̍ ndu̍ wo̍, o̍ ko̍ŋ, mbo̍ tōsā mɛ̄ɛ̍ o̍ 
di̍mu̍l ndu̍ yɛ̍. 

25Mbo̍ mɛ̄ɛ̄ndīa̍ŋ wāŋnda̍ I̍sɔ̄lūɛ̄ī tɛ̍ɛ̄ŋ, mbo̍ hɛ̄li̍ pūa̍a̍ nɔ̍lā mā wa̍ ku̍ndālā yɛ̍ 
yɛ̍la̍ŋ chīla̍ŋ nda̍. A̍ bɛ̍nda̍ le̍ mā wa̍ wāŋnda̍ wāa̍ ō pi᷅lɛ̍ bōlle̍ŋ nda̍, mbo̍ hāndū 
ka̍ŋ bo᷅lle̍ŋ, mbo̍ hāndū ā ti᷄ŋ wāŋnda̍ kɛ̄mɛ̄ bōlle̍ŋ, ā ti᷄ŋ, mbo̍ hāndū nda̍ ŋ̄wāŋ 
be̍le̍-ŋu̍ɛ̍ɛ̍nu̍ bo᷅lle̍ŋ, ā ti᷄ŋ yɛ̍, mbo̍ hāndū nda̍ ŋ̄wāŋ tɔ̍ bo̍lle̍ŋ. 

26Wāŋnda̍ ha̍ā, nda̍ wa̍ ni᷅ŋ wāŋnda̍ sɔ̄ɔ̍ŋ dīmīo̍o̍ tɛ̍ɛ̄ŋ ni̍, mā tōōsīāā wāŋnda̍ sɔ̄ɔ̍ŋ 
pɔ᷅mpɔ̍mbɔ᷄ŋ tɛ̍ɛ̄ŋ. Īsɔ̄ɔ̍ o̍ sɔ̄ɔ̍ ko̍ma̍l nda̍ pɛ̍ mā nɔ̄la̍ ke̍ŋ di̍mī le̍, ā kūɛ̄ a̍ ndi̍ nāa̍ 
Mūu̍sē chu̍a̍. 

27O̍ ko̍ŋ kɔ̍ɔ̍lī, mi̍ Chɛ̍tu̍lō cho̍ŋgu̍ŋ Mūu̍sē le̍fū ndɔ̄, mbo̍ mi̍i̍ŋgū o̍ ndu̍lo̍. 

Ɛ̍sɔ̍dɔ̍ɔ̄ 19 

A̍ nyɛ ̍yɔn̍u̍ŋ a̍ wāŋnda̍ Is̍ɔl̄ūɛī̄ o̍ Pēmbīī Sa̍a̍nāīve̍ bɛŋ̄gu̍ wo̍ o̍kɔɔ̄ ̄
1-2O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l nāa̍ nda̍ wa̍ īchāli̍ o̍ dɔ̍ɔ̍ŋgɔ̍ɔ̍ ni᷄ŋ Lu̍ɛ̍fi̍dīm 
nda̍, ma̍ kūā o̍ po̍llo̍ ni᷄ŋ Sa̍a̍nāī. Mālɔ̄ɔ̍ ndāa̍ I̍chi̍pī, ā chīi̍ pāŋgo̍ŋ ŋ̄ mūu̍ŋ, o̍ ŋgāa̍ 
ndɔ̄ɔ̍, o̍ pāa̍le̍ tāse̍le̍ŋ chōo̍ kpe̍e̍kpe̍i̍ nda̍ fūūlu̍u̍ o̍ fo̍ndāa̍ ho̍ō ni̍. Mɛ̄ɛ̍ nda̍ fūūlu̍u̍ 
lo̍ŋ, ma̍ kīālū dɔ̍ɔ̍ŋgɔ̍ɔ̍ o̍ Pēmbīī Sa̍a̍nāīve̍ bɛ̄ŋgu̍, ma̍ chāl lo̍ŋ. 

3O̍ ko̍ŋ kɔ̍ɔ̍lī, mi̍ Mūu̍sē he᷅l o̍ pēmbēi̍ chōo̍ le̍ mā kɔ̍ su̍ūki̍āŋ nda̍ Mɛ̄lɛ̄ka̍. Mɛ̄ɛ̍ o̍ 
he̍l, mbo̍ tūɛ̄ī mi̍ Mɛ̄lɛ̄ka̍ Ya̍a̍wɛ̄ɛ̄ ve̍e̍lū ndu̍ o̍ pēmbīī kēŋ ni᷄ŋ, mbo̍ dīmūl ndu̍ āā, 
“Kɔ̍ mā kɔ̍ di̍mūl wāŋnda̍ I̍sɔ̄lūɛ̄ī, nda̍ yɔ̍nūŋ māā wānāa̍ fu̍la̍ o̍ pūlāle̍ Che̍kɔ̍pūle̍ŋ 
chōo̍ wa̍ ni̍ māā nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ I̍ di̍mi̍ wo̍, ndu̍ cho̍ ho̍ō ni̍. 

4‘Wāŋnda̍ I̍sɔ̄lūɛ̄ī, nya̍ pi̍la̍ lā chē nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ tōsa̍ a̍ 
wāŋnda̍ I̍chi̍pī le̍ sa̍bū nyāa̍ wo̍. Lā chē mɛ̄ɛ̍ ya̍ lo̍o̍ku̍ nya̍ sōlī o̍ lɛ̄ŋndē I̍chi̍pīle̍ŋ 
ni᷄ŋ, mi̍ sɔ̍ɔ̍ŋgu᷄ŋ nya̍ ya̍ pi̍la̍ īkɛ̄i̍ yɛ̍. Mɛ̄ɛ̍ kōwɔ̍ɔ̍ chūā nu̍a̍ā chūālē ndɔ̄le̍ŋ mbō 
kūɛ̄nu᷄ŋ a̍ le̍ŋ yɛ̍, le̍nde̍ ya̍ I̍ lo̍o̍ku̍ nya̍ sōlī ni̍. 

5-6Le̍la̍ŋ, lā ya᷄ŋ ni᷅la̍ŋ o̍ nyɛ̄ ya̍ I̍ cho̍ nya̍ dīmūl lo̍. Tē lā tūsi̍ŋ o̍ dīōm nūu̍ bɛ̄ŋgu̍ 
pɛ̍, mī lā tōsa̍ nyɛ̄ ya̍ di̍mu̍l nya̍ wo̍, ndu̍yɛ̍, kpe̍ma̍ cho̍ na̍a̍ tɛ̍ɛ̄ŋ na̍a̍ nya̍ā wo̍, mī 
lā tɛ̄ɛ̄mbu̍u̍ kpe̍ma̍ ko̍ŋ te̍, wāŋnda̍ o̍ chi̍e̍ēŋndo̍ ni᷄ŋ kpo̍u̍, nya̍ ya̍ I̍ cho̍ hɛ̄lī ni̍, mī 
si̍i̍ŋgu̍u̍ nya̍ māā wānāā ni̍. Mi̍ chē bɛ̍ɛ̍ chi̍e̍ēŋndo̍ ho̍ō kpo̍u̍ ya̍ nɔ̍ ndu̍ ni̍. Kɛ̍ nya̍ 
nya̍, I̍ cho̍ nya̍ hɛ̄lī mī lā wa̍ māā wānāa̍ cho̍ ā yɔ̄ŋga᷄ŋ o̍ ya̍lo̍ wa̍. Nya̍ wa̍ ni᷄ŋ wa̍nāā 
nīāā so̍līāā lāsa̍lāa̍ ni̍. Kɔ̍ mā kɔ̍ di̍mūl wāŋnda̍ I̍sɔ̄lūɛ̄ī māā yōōŋgū ya̍ I̍ nɔ̍ le̍ nda̍ 
wo̍, ndu̍ cho̍ ko̍ŋ ni̍.’ ” 

7O̍ ko̍ŋ kɔ̍ɔ̍lī, mi̍ Mūu̍sē mi̍i̍ŋgū mbo̍ kɔ̍ ve̍e̍lū lāŋgba̍ā kālla̍ I̍sɔ̄lūɛ̄ī nāa̍ pi᷅lɛ̍. Mbo̍ 
dōōnu̍ŋ nda̍ ko̍na̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍. 

8Mɛ̄ɛ̍ o̍ chīi̍ nda̍ ko̍na̍a̍ dōōnɔ᷄ŋ, nda̍ kpo̍u̍ ma̍ dīmī dīōm pīlɛ̍ āā, “Ŋ̄ kɔ̄ma̍ŋ. Ndu̍yɛ̍, 
nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ ŋ̄ chɛ̍l. Ŋ̄ chō tōsā.” O̍ ko̍ŋ, mi̍ Mūu̍sē ku̍ā mbo̍ kɔ̍ 
do̍o̍nu᷄ŋ Mɛ̄lɛ̄ka̍ Ya̍a̍wɛ̄ɛ̄ ko̍na̍. 

9Mi̍ Mɛ̄lɛ̄ka̍ Ya̍a̍wɛ̄ɛ̄ su̍a̍ā vɛ̄lɛ̄ nāa̍ Mūu̍sē chūā, mbo̍ dīmūl ndu̍ āā, “I̍ cho̍ hūnɔ̄ɔ̄ o̍ 
ha̍la̍ īkpūŋgbāa̍ ni᷄ŋ, mi̍ I̍ hu᷄ŋ so̍ō nāa̍ nūm chu̍a̍ wāŋnda̍ o̍ hɔ̄l kpe̍nde̍ke̍le̍ mā 
tūēī ya̍ sūɛ̍i̍. Ko̍ŋ cho̍ tōsā ni̍ mā lāāla᷄ŋ a̍ nūm le̍ te̍le̍ŋ o̍ te̍le̍ŋ.” O̍ ko̍ŋ, nyɛ̄ o̍ nyɛ̄ 
wāŋnda̍ I̍sɔ̄lūɛ̄ī a̍ sōō, mi̍ Mūu̍sē ku̍ā mbo̍ kɔ̍ do̍o̍nu᷄ŋ Mɛ̄lɛ̄ka̍ Ya̍a̍wɛ̄ɛ̄ ko̍na̍ kpo̍u̍. 

10Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl vɛ̄lɛ̄ Mūu̍sē āā, “Kɔ̍ mā kɔ̍ di̍mūl wāŋnda̍ I̍sɔ̄lūɛ̄ī mā 
chu̍a̍ pāa̍le̍ŋ nde᷅ŋ hāū a̍ sīɔ̄dīi̍, le̍ nda̍ pi̍la̍ dīndīo̍o̍, mā sīmnu᷄ŋ wānāā kāsī. Di̍mu̍l 
nda̍ mā tɔ̄ɔ̄ nyɛ̄lā ndāla̍ŋ. 

11Mā bɛ̄ɛ̄ndi̍a̍ŋ le̍ pāa̍le̍ dīɛ̄ŋ nde̍ŋ. I̍ cho̍ hūnɔ̄ɔ̄ o̍ pāa̍le̍ le̍ŋ chōo̍, mī hu̍ŋ to᷅l o̍ 
Pēmbīī Sa̍a̍nāīve̍ chōo̍. Wāŋnda̍ kpo̍u̍ ā wā ni̍ŋ to̍fāa̍. 

12Kɛ̍ mā ki̍lu̍l nda̍ kpe̍le̍ŋndo̍ o̍ pēmbēi̍ bɛ̄ŋgu̍ chɛ̍ chɛ̍. Mā di̍mu̍l nda̍ māā, wānā 
o̍ wānā hi̍a̍ū kpe̍le̍ŋ ko̍ŋ, mbō he᷄l pēmbēi̍, kɛ̄lɛ̄ŋgāā mbō pi̍la̍ pēlēi̍ lo̍ŋ te̍. Di̍mu̍l 
nda̍ māā wānā o̍ wānā to̍sa̍ le̍nde̍ pɛ̍, ō nɔ̄ mbō sɔ̄la̍ pīɔ̍mndo̍. 

13Ndu̍yɛ̍, wānā ko̍ŋ, ā nɔ̄ mā pīla̍ŋ ndu̍ a̍ bā le̍, ā nɔ̄ mā vīī vi̍i̍ ndu̍ a̍ pōūta̍ŋ, tē ko̍ŋ 
te̍, ā vīi̍ ndu̍ a̍ chīŋu̍a̍ŋ ō vī. Ā yɔ᷄ŋ bɛ̍ɛ̍ āā chɔ̄lōo̍, te̍ ō pīla̍ŋ pe̍mbēi̍ he̍ī pɛ̍, ndu̍ bɛ̍ɛ̍ 
ō nɔ̄ mbō sɔ̄la̍ pīɔ̍mndo̍. Kɛ̍ tē ā tūēī pɛ̍ mī bu̍lo̍o̍ sōō, ā kūā nāa̍ kpe̍le̍ŋndo̍ chō 
wa̍.” 

14Mi̍ Mūu̍sē tu̍āl pēmbēi̍, mbo̍ kūā nāa̍ wāŋnda̍ chūā. Mbo̍ kɔ̍ di̍mūl nda̍ māā ā 
tɔ̄ɔ̍ nyɛ̍lā ndāla̍ŋ. Ndu̍yɛ̍, mā bɛ̄ɛ̄ndīa̍ŋ le̍ Mɛ̄lɛ̄ka̍ sōōlūū wo̍. Mi̍ Mūu̍sē di̍mūl 
wāŋnda̍ le̍ mā dīndi̍ nda̍ pi̍la̍, mā sīmnu᷄ŋ wa̍nāā kāsī. 

15Mi̍ Mūu̍sē di̍mūl nda̍ āā, “Lā wa̍ a̍ bɛ̍ɛ̍dīa̍ŋ le̍ pāa̍le̍ dīɛ̄ŋ nde̍ŋ. Ndu̍yɛ̍, wānā o̍ 
wānā to̍sā sūɛ̍i̍ wānā la̍nɔ̍.” 

16O̍ pāa̍le̍ di̍ɛ̄ŋndē lēŋ chōo̍ i̍di̍i̍yo̍, mi̍ nyɛ̄ ŋūāla̍lɛ̍ī, ŋūāla̍lɛ̍īyo̍ ō kāndū kīōlōo̍ o̍ 
ha̍la̍a̍ ni᷄ŋ, mi̍ ta᷅ŋnda̍ŋ mā dēŋī kpa̍ŋgāŋgā kpa̍ŋgāŋgā bɛ̄ndū. Mi̍ ha̍la̍ tīŋīo̍o̍ ō tūāl 
o̍ pēmbēi̍ chōo̍. Mi̍ bu̍lu̍ bɛ̍ndōo̍ sūāā. Wānāa̍ wa̍ o̍ dɔ̍ɔ̍ŋgɔ̍ɔ̍ ni᷄ŋ nda̍ kpo̍u̍ mi̍ 
sīōōŋīī bɛ̄ndūe̍i̍ bīī nda̍, ma̍ nyīīya̍. 

17O̍ ko̍ŋ, mi̍ Mūu̍sē si᷅m wāŋnda̍ lāchī, ma̍ fāŋa᷄ŋ o̍ dɔ̍ɔ̍ŋgɔ̍ɔ̍ le̍ kɔ̄la̍ŋ Mɛ̄lɛ̄ka̍ lāchī. 
Mɛ̄ɛ̍ nda̍ kūɛ̄, ma̍ kɔ̍ si᷅m o̍ pēmbēi̍ bɛ̄ŋgu̍. 

18Ndu̍yɛ̍, mi̍ ku᷄mnde̍ kūmbū Pēmbīī Sa̍a̍nāīve̍ kpo̍u̍, kāni̍, o̍ le̍yīŋ Mɛ̄lɛ̄ka̍ Ya̍a̍wɛ̄ɛ̄ 
o̍ to᷅l lēchōo̍ ni̍. Kūmnde̍ wa̍ hēlɔ̄ɔ̍ o̍ pēmbēi̍ chōo̍ tu̍kpā tūkpā bɛ̄ndū mɛ̄ɛ̍ nda̍ māl 
nu̍a̍ā chi̍ɛ̍i̍ o̍ yīŋ mī kūmnde̍ wa̍ hēlɔ̄ɔ̍ yɛ̍. Pēmbīī Sa̍a̍nāīve̍ kpo̍u̍, mi̍ ī hīīlu̍ŋ wo᷅ŋa̍ 
wo᷅ŋa̍ bɛ̍ndū. 

19Mi̍ bu̍lu̍ bɛ̍ndōo̍ chɔ̄ɔ̄lū vɛ̄lɛ̄ dīōmndo̍ fūlā kpe̍e̍kpe̍i̍. Mūu̍sē wa᷅ sūūki̍āŋndo̍ nda̍ 
Mɛ̄lɛ̄ka̍. Mūu̍sē so̍ō pɛ̍, Mɛ̄lɛ̄ka̍ mūli̍. Kɛ̍, mɛ̄ɛ̍ ta᷅ŋnda̍ŋ mā wā nu̍a̍ā dēŋīo̍o̍ yɛ̍, 
le̍nde̍ Mɛ̄lɛ̄ka̍ dīōm ndɔ̄ɔ̍ ō wa̍ fūlāa̍ ni̍. 

20O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ to᷅l o̍ Pēmbīī Sa̍a̍nāīve̍ tūllo̍. Mbo̍ vēēlū Mūu̍sē 
le̍ mbō he᷄l lo̍ŋ, ndu̍yɛ̍ mi̍ Mūu̍sē he᷅l lo̍ŋ. 

21Mɛ̄ɛ̍ Mūu̍sē o̍ he᷄l, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “To̍l mā kɔ̍ si̍la̍ wa᷅ŋnda̍ 
I̍sɔ̄lūɛ̄ī māā, ā hi̍a̍ū kpe̍le̍ŋ ŋ̄ kīlu̍l nda̍ ko̍ŋ ndo̍ mā kīndi̍ le̍ ya̍ Mɛ̄lɛ̄ka̍ Ya̍a̍wɛ̄ɛ̄ chɔ̄ɔ̍ 
le̍. Kāni̍, tē ā tōsa̍ ko̍ŋ pɛ̍, ā bɔ̍ɔ̍ bɔ̍ɔ̍ a̍ cho̍ pīɔ̍mndo̍ sɔ̍la̍. 

22Ā yɔ᷄ŋ bɛ̍ɛ̍ āā wānāā sōlīāā lāsa̍lāa̍ ni̍, tē ā dīndi̍ nda̍ pi̍la̍, mā sīmnu̍ŋ wa̍nāā kāsī 
le̍, ā sɔ̄ɔ̄ŋgu̍u̍ ya̍ īkɛ̄i̍ pɛ̍, dɛ̍nɛ̍ pa̍lāa̍ ya̍ Mɛ̄lɛ̄ka̍ Ya̍a̍wɛ̄ɛ̄ tu̍sī nda̍ chōo̍ ni̍.” 

23Mi̍ Mūu̍sē di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, wāŋnda̍ ha̍ā ā to̍sā mā he᷄l o̍ 
pe̍mbēi̍ he̍ī chōo̍ le̍. Kāni̍, nūm pi̍la̍ si̍la̍ nāā a̍ ndi̍ o̍kɔ̄ɔ̄ ni̍, ma̍ dīmūl na̍a̍ māā na̍a̍ 
ŋ̄ kīōlu̍ kpe̍le̍ŋndo̍ o̍ pēmbēi̍ bɛ̄ŋgu̍ chɛ̍ chɛ̍, fo̍ndōle̍ māā pēmbīī kāsīe̍i̍ i̍ cho̍ ni̍.” 

24Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Mi̍i̍ŋgu̍ mī lā kɔ̍ hu᷅ŋ nya̍ E̍lɔ̄ŋ lātūlū. Kɛ̍, 
mā di̍mu̍l wānāā sōlīāā lāsa̍lāa̍ ā pīli̍a̍a̍, a̍ wānāā tūa̍a̍ māā ā hi̍a̍ū kpe̍le̍ŋndo̍ ho̍ō, 

le̍ hūnɔ̄ɔ̍ nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍. Tē a̍ tōsa̍ ke̍ŋ pɛ̍, I̍ tu̍si̍ nda̍ nyɛ̄ pālāa̍ 
chōo̍.” 

25O̍ ko̍ŋ mi̍ Mūu̍sē tu̍āl, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ dīmu̍l ndu̍, mbo̍ kɔ̍ do̍o̍nu᷄ŋ 
wa᷅ŋnda̍ ko̍na̍. 

Ɛ̍sɔ̍dɔ̍ɔ̄ 20 

A̍ sāwāla̍ tɔl̍a̍ Mɛl̄ɛk̄a̍ ke̍ Is̍ɔl̄ūɛi̍y̍a̍ la̍ŋ o̍kɔɔ̄ ̄
(Dītɔ̍nɔ̍mi̍ī 5:1-21) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ sūāā nāa̍ wāŋnda̍ I̍sɔ̄lūɛ̄ī chu̍a̍, mbo̍ dīmūl nda̍ āā, 

2“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, 
nāa̍ nya̍ wa̍ o̍ bīyɔ̄ɔ̍ ni᷄ŋ nda̍. 

3“Lā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍ ya̍ kɔ̍ɔ̍lī le̍. 

4“Lā to̍o̍sīāā vēla᷅ŋ nyɛ̄ o̍ nyɛ̄ mī lā sōōlu̍u̍ ndu̍ māā mɛ̄lɛ̄ka̍ nyā le̍, nyɛ̄m wāā chōo̍ 
cho̍o̍ ni̍, nyɛ̄m wāā o̍ chi̍e̍ēŋndo̍ chōo̍ ni̍, nyɛ̄m wāā o̍ mɛ̄ŋnda̍ŋ bɛ̄ŋgu̍ ni̍. 

5Lā tu̍ndu᷄ŋ mɛ̍lɛ̄ka̍ o̍ mɛ̄lɛ̄ka̍ chēle̍ŋ o̍ lābɛ̄ŋgu̍ ni̍ŋ le̍ ndu̍ sōōlūūwo̍ le̍, kɛ̄lɛ̄ŋgāā 
ni᷅ŋ te̍, mī lā sāāŋgi̍a̍l ndu̍, kāni̍ fo̍ndōle̍, ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, Mɛ̄lɛ̄ka̍ 
pāŋa̍lɛ̍i̍yo̍ ya̍ I̍ cho̍ ni̍. Wānāa̍ tu̍l la̍ lēyɛ̄ wa̍, wānāā kāŋ chūāūwāā ndāa̍ ni̍, a̍ 
chūāūwāā ndāā ma̍māa̍, ndu̍yɛ̍ a̍ chūāūwāā ndāā ma̍māā kāŋ chūāūwāā ndāā 
ma̍māa̍, dɛ̍nɛ̍ pālāa̍ ya̍ I̍ tu̍sī nda̍ chōo̍ ni̍, le̍ yɔ̄ŋ wɔ̄ɔ̍ŋ fi̍nyāā ndāā kāŋ ā tōsa̍ ko̍ŋ 
ndo̍. 

6Kɛ̍ wānāa̍ ka̍a̍lā ya̍, ndu̍yɛ̍ mā tōsā nyɛ᷅ ya̍ I̍ di̍mūl nda̍ wo̍ wa̍, wānāā kāŋ chūāā 
ndāa̍ ni̍, a̍ chūāā ndāā ma̍māa̍, mbō kūɛ̄ a̍ lāchī kɛ᷅, kāālāa̍ ya̍ I̍ hi̍a̍ū la̍chi̍ a̍ nda̍ 
chɔ̄mndo̍ le̍ te̍le̍ŋ o̍ te̍le̍ŋ ni̍. 

7“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Wānā o̍ wānā ve̍e̍lū dīōlā nīla̍ŋ o̍ fo̍ndō 
fu̍u̍wo̍ chōo̍ le̍. Wānā o̍ wāna̍ ve̍e̍lu̍ dīōlā nīla̍ŋ o̍ fo̍ndō fu̍u̍wo̍ chōo̍ pɛ̍, ya̍ Mɛ̍lɛ̄ka̍ 
Ya̍a̍wɛ̄ɛ̄, dɛ̍nɛ̍ pa̍lāa̍ ya̍ I̍ tu̍sī ndu̍ chōo̍ ni̍. 

8“Lā lōōnu̍ŋ a̍ pāa̍le̍ nīle̍ pɛ̍ŋgīāāle̍ŋ mī lā kɛ̄si̍ le̍ŋ māā pāa̍le̍ kāsī. 

9Lā nɔ̄ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍. 

10Kɛ̍ o̍ pāa̍le̍ ŋɔ̍mmɛ̍ū le̍ŋ chōo̍, lā to̍sā wa̍li̍ o̍ wa̍li̍ le̍cho̍ō le̍, fo̍ndōle̍, ya̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍, pāa̍le̍ nīle̍ pɛ̍ŋgīāāle̍ŋ le̍ cho̍ le̍ŋ ni̍. Pāa̍le̍ le̍ŋ, wānā o̍ wānā 
nɔ̍ mā to̍sa̍ wa̍li̍ o̍ wa̍li̍ le̍cho̍ō le̍, nya̍ pi̍la̍ ni̍, chūāūwāā nyāa̍ ni̍, bu̍ɛ̍i̍yāā nyāā 
pi̍a̍a̍ndūa̍a̍, a̍ ā lāāndūa̍a̍ ni̍, nāūvāā nyāā wa̍a̍ ni̍, wānāā lēkāa̍wa̍a̍ cho̍ nya̍ tɛ̄ɛ̄ŋ o̍ 
lɛ̄ŋndē nyāle̍ŋ ni᷄ŋ nda̍ ni̍, lā to̍sā wa̍li̍ o̍ wa̍li̍ o̍ pa̍a̍le̍ le̍ŋ te̍. Lā nɔ̄ mī lā pɛ̄ŋgi̍ o̍ 
pāa̍le̍ le̍ŋ. 

11O̍ pālɛ̍i̍ ŋɔ̍mpu᷅mnde̍ bɛ̄ŋgu̍ ya̍ Mɛ̄lɛ̄ka̍ Ya̍a̍wɛ̄ɛ̄ to̍o̍si̍a̍a̍ ha̍la̍a̍ chōo̍ cho̍o̍, a̍ 
chi̍e̍ēŋndo̍ lɛ̄ŋ, a̍ pēe̍ mɛ̄ŋmā īhɛ᷄llo̍, a̍ nyɛ̄ o̍ nyɛ̄ cho̍ o̍ nyɔ̄ɔ̍ŋ mu᷅ŋ ni᷄ŋ ni̍. O̍ pāa̍le̍ 

ŋɔ᷄mmɛ̍ūle̍ŋ chōo̍ mi̍ pɛ̍ŋgī. Le̍ sa̍bū kōŋ ya̍ Mɛ̄lɛ̄ka̍ Ya̍a̍wɛ̄ɛ̄ ya̍ I̍ dɔ̍ū pāa̍le̍ŋ nde᷅ŋ 
sa̍lā ni̍, mi̍ si̍i̍ŋgūū le̍ŋ pāa̍le̍ nīle̍ kāsī. 

12“Lā ke̍ fi̍nyāā nyāa̍ a̍ kālāa̍ nyāa̍ bɛ̄ɛ̄le̍ŋ, ko̍ŋ to̍sā ni̍ mī lā vīōū yōōmū o̍ lɛ̄ŋndē 
ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ cho̍ nya̍ kīo̍o̍ le̍ŋ ni᷄ŋ. 

13“Lā di̍ī wāna̍ chi̍o̍o̍ o̍ fo̍ndō fu̍u̍wo̍ chōo̍ le̍. 

14“Lā su̍u̍ndā nya̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ wo̍ le̍. 

15“Lā yɔ᷅ŋ lēvīī le̍. 

16“Lā tɛ̍ndāl chāa̍ŋ nya᷄ se̍īlē lāka̍fā le̍. 

17“Lā lu̍ɛ̍ī lēhɔ̄l o̍ nyɛ̄ wānā le̍. Chīɛ̄ī ndɔ̄ ni̍, la̍a̍ ndɔ̄ ni̍, bu̍ɛ̍ī ndɔ̄ pi̍a̍a̍ndū, kɛ̄lɛ̄ŋgāā 
ō lāāndū ni̍, nāū ndɔ̄ ni̍, sōfɛ̍lɛ̍ ndɔ̄ ni̍, kɛ̄lɛ̄ŋgāā nyɛ̄ o̍ nyɛ̄ ndɔ̄ che᷅le̍ŋ, lā lu̍ɛ̍ī ndu̍ 
lēhɔ̄l te̍.” 

A̍ mɛɛ̄ ̍sīōōŋnde̍ bīī wāŋnda̍ Is̍ɔl̄ūɛī̄ a̍ Mɛl̄ɛk̄a̍ o̍kɔɔ̄ ̄yɛ ̍
(Dītɔ̍nɔ̍mi̍ī 5:22-33) 

18O̍ ko̍ŋ kɔ̍ɔ̍lī, mɛ̄ɛ̍ wāŋnda̍ I̍sɔ̄lūɛ̄ī a̍ tūe̍i̍ bu̍lu̍ bɛ̍ndōo̍ sūɛ̍i̍, ndu̍yɛ̍ mā chā īmālākā 
mālākɛ̄i̍ wa̍ yɔ̄nɔ᷄ŋndo̍ o̍ pēmbēi̍ chōo̍, a̍ ta᷅ŋma̍ wa̍ dēŋīo̍o̍ wa̍ŋ, ndu̍yɛ̍, a̍ kūmi̍i̍ 
wa̍ hēlɔ̄ɔ̍ ītūkpā tūkpɛ̄i̍ye̍, nda̍ kpo̍u̍ ma̍ mīīŋgū kɔ̄ɔ̄lī la̍nda̍ŋ. Ma̍ nyīīya̍ kpa̍ kpa̍ a̍ 
sīōōŋīī bɛ̄ndūi̍ wa̍ nda̍ ve̍. 

19Mi̍ wāŋnda̍ dīmūl Mūu̍sē āā, “Yāndi̍i̍ Mūu̍sē, di̍mu̍l nāa̍ Mɛ̄lɛ̄ka̍ ō wa᷅ lɛ̄ sūɛ̍i̍ nāa̍ 
na̍a̍ chūā sa̍kpō le̍. Nūm pi̍la̍ wa̍ ni᷅ŋ sūɛ̍i̍ nāa̍ nāa̍ chūā, mī ŋ̄ yāŋ nu̍m nīla̍ŋ. Tē ō 
cho̍ ko̍ŋ tē, tē ō hīōū lāchī a̍ sūɛ̍i̍ nāa̍ na̍a̍ chūā pɛ̍, na̍a̍ kpo̍u̍ ŋ̄ chō wu᷄.” 

20Mi̍ Mūu̍sē di̍mūl nda̍ āā, “Lā yɔ᷅ŋ īsīōōŋ te̍. Tōfāa̍ ko̍ni̍ Mɛ̄lɛ̄ka̍ hīŋ nya̍ ni̍. Ko̍ŋ 
to̍sa̍ ni̍ mī sīōōŋnde̍ bīī nya̍ a̍ ndu̍, lā to̍sā yɔ᷅ŋ wɔ̄ɔ̍ŋ te̍.” 

21Nda̍ kpo̍u̍ ma̍ sīm kɔ̄ɔ̄lī kɔ̄ɔ̄lī la̍nda̍ŋ. Mūu̍sē ndu̍ pīlɛ̍ kpe̍ sɔ̍ɔ̍ŋgu̍u̍ o̍ ha̍la̍ 
īkpūŋgbāa̍ īkɛ̄i̍ ni̍ nāa̍ Mɛ̄lɛ̄ka̍ wa̍ wa̍. 

Sāwāla̍ Mɛl̄ɛk̄a̍ yɔŋ̄gu̍ a̍ ma̍āŋndo̍ o̍kɔɔ̄ ̄la̍ŋ 
22O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Di̍mūl wāŋnda̍ I̍sɔ̄lūɛ̄ī māā 
nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. ‘Wāŋnda̍ I̍sɔ̄lūɛ̄ī, nya̍ pīla̍ lā chē a̍ hɔ̄ltē 
nyāle̍ŋ pɛ̍ɛ̍ŋ mɛ̄ɛ̍ ya̍ Mɛ̄lɛ̄ka̍ lo̍ o̍ ha̍la̍a̍ ni᷄ŋ chōo̍ cho̍o̍, mi̍ su̍a̍ā nāa̍ nya̍ chūā yɛ̍. 

23Le̍la̍ŋ ō fūla̍ o̍ ya̍ Mɛ̄lɛ̄ka̍ kɔ̍ɔ̍lī, lā to̍o̍sīāā nyɛ̄ o̍ nyɛ̄ chēle̍ŋ mī lā sōōlu̍u̍ ndu̍ māā 
mɛ̄lɛ̄ka̍ nyā le̍. Lā to̍o̍sīāā nyɛ̄ o̍ nyɛ̄ a̍ ka̍ni᷄ŋ hu̍mbū kɛ̄lɛ̄ŋgāā a̍ ko̍o̍līi̍yo̍ŋ mī lā 
sōōlu̍u̍ ndu̍ sɔ̍ŋgɔ̍ nūu̍ le̍. 

24Lā tōōsi̍a̍a̍ ma̍āŋndo̍ a̍ pūūlōo̍ le̍ sa̍lāla̍ŋ sōlīo̍o̍ o̍ ya̍ lo̍. Chɔ̄lū o̍ chɔ̄lū nya̍ nɔ̄ le̍ 
sa̍lālā lūāmāāla̍ŋ sōlīo̍o̍ o̍ ya̍ lo̍ a̍ sa̍lālā kɔ̄l nyūlūla̍ŋ, sāā ni̍, nāū ni̍, nda̍ kpo̍u̍ o̍ 
ma̍āŋ kōŋ chōo̍ nya̍ nɔ̄ ni̍ mī lā sōli̍ nda̍ sa̍lālā la̍ŋ. Ndu̍yɛ̍, fo̍ndā ya̍ hɛ̍li̍ pɛ̍ le̍ ya̍ 
wāa̍ sōōlūūwo̍ lo̍ŋ, I̍ cho̍ hūnɔ̄ɔ̄ o̍ fo̍ndāŋ ko̍ŋ mī I̍ hu̍ŋ wa᷅ a̍ nya̍ lātu̍lu̍ ndu̍yɛ̍ mī 
dɔ̍ū nya̍ sa̍lā lo̍ŋ. 

25Ndu̍yɛ̍, tē lā wa̍ pɛ̍ ma̍āŋ lāpōūwo̍ tāŋgūllo̍ le̍ sa̍lāla̍ŋ sōlīo̍o̍ o̍ ya̍ lo̍ pɛ̍, lā ta̍ŋgūl 
ndu̍ a̍ pōūtā sīālāā la̍ŋ te̍, kāni̍ fo̍ndōle̍, pōū o̍ pōū nda̍ sɛ̄l a̍ nyɛ̄m pīāāndo᷄ŋ pɛ̍, tē 
lā tāŋgu̍l ma̍āŋndo̍ a̍ ndu̍ pɛ̍, ma̍āŋ ko̍ŋ ō ve᷅ o̍ bɛ̍ndāā ya̍ Mɛ̄lɛ̄ka̍ o̍ hɔ̄l le̍ sa̍lā sōlī 
lēchōo̍ le̍. 

26Ndu̍yɛ̍, tē lā tāŋgūl ma̍āŋndo̍ pɛ̍, lā ha̍ndū lābi᷅ŋ le̍ hēlɔ̄ɔ̄ lēchōo̍ le̍, yɔ̄ŋi̍ nya̍ lo̍ 
hēlɔ̄ɔ̍ lo̍ŋ mī wāŋnda̍ chē nya̍ lābɛ̄ŋgu̍ni̍ŋnda̍ŋ.’ ” 

Ɛ̍sɔ̍dɔ̍ɔ̄ 21 

Sāwāla̍ŋ a̍ chīa̍a̍ o̍kɔɔ̄ ̄
(Dītɔ̍nɔ̍mi̍ī 15:12-18) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl Mūu̍sē āā, “Mūu̍sē, di̍mu̍l wāŋnda̍ I̍sɔ̄lūɛ̄ī māā 
sāwāla̍ ya̍ Mɛ̄lɛ̄ka̍ yɔ̄ŋgu̍ la̍ŋ, la̍ŋ la̍ cho̍ la̍ŋ ni̍.” 

2Tē wāŋndo̍ pēndū Hi̍būlūi̍nɔ̍ chi̍ɔ̍ɔ̍ pɛ̍, chɛ̄ kōŋ, ō nɔ̄ mbō tōsa̍l ndu̍ wa̍llo̍ le̍ 
wɔ̄sīo̍o̍ŋ ŋɔ᷄mpu᷅m, o̍ ŋɔ᷄mmɛ̍ū wo̍, ō nɔ̄ mbō sɔ̄la̍ bāŋa᷄ŋndo̍ mbō kūɛ̄nu᷄ŋ ō pa̍a̍wā 
nyɛ᷅ o̍ nyɛ̄ le̍. 

3Ndu̍yɛ̍, tē ō wa̍ pɛ̍, māā hūnɔ̄ɔ̄ chɛ̄ kōŋ ō wa̍ wo̍ māā ndu̍ pi᷅lɛ̍ kpe̍ hi᷅ŋ ni̍, māā ō 
hi᷄ŋ a̍ la̍nɔ̍ kɔ̍ɔ̍lī le̍, tē ō wa̍ vɛ̄lɛ̄ mīīŋgōo̍ pɛ̍, ndu̍ pīlɛ̍ kpe̍ nɔ̍ ni̍ mbō mīīŋgu̍. Kɛ̍, tē 
ō wa̍ pɛ̍ māā a̍ la̍a̍ndɔ̄ kɔ̍ɔ̍lī o̍ hi᷅ŋ ni̍, tē ō wa̍ mīīŋgōo̍ pɛ̍, nda̍ la̍a̍ndɔ̄ ko̍ŋ nɔ̍ ni̍ mā 
mīīŋgu̍. 

4Kɛ̍ ndu̍yɛ̍, tē ō wa̍ pɛ̍ mī wāŋndo̍ pēndū chīɔ̍ɔ̍, mī chɛ̄ kōŋ nɔ̍ la̍nɔ̍ le̍, kɛ̍ mī 
māsānɔ̍ ndɔ̄ɔ̍ ō ke̍ ndu̍ la̍nɔ̍ɔ̍, ndu̍yɛ̍, mī chɛ̄ kōŋ vēlū chūā a̍ la̍nɔ̍ ko̍ŋ, la̍nɔ̍ ko̍ŋ ni̍, 
chūāūwāā kāŋ ni̍, le̍ māsānɔ̍ chɛ̄ kōŋ nda̍ wā ni̍. Tē chɛ̄ kōŋ ō wa̍ mīīŋgōo̍ pɛ̍, chūā 
kōŋ ni̍, chūāūwāā kāŋ ni̍, ō nɔ̍ mbō mīīŋgu̍ a̍ nda̍ le̍. 

5Kɛ̍ ndu̍yɛ̍, tē ō wa̍ pɛ̍, mī chɛ̄ kōŋ ndu̍ pi̍la̍ di̍mi̍ kpe̍nde̍ke̍le̍ māā, māsānɔ̍ ndɔ̄ɔ̍ 
ni̍, la̍a̍ndɔ̄ ni̍, a̍ chūāūwāā ndūa̍a̍ māā ō ka̍a̍la̍ nda̍ bɔ̄ɔ̍, ndu̍yɛ̍ māā ō yēēma̍ mbō 
sɔ̄la̍ bāŋa᷄ŋ te̍, 

6mɛ̄ɛ̍ chɛ̄ kōŋ, ma̍sānɔ̍ ndɔ̄ɔ̍ nɔ̄ mbō kūɛ̄ a̍ ndu̍ o̍ fo̍ndāŋ nda̍ sōōlūū ya̍ Mɛ̄lɛ̄ka̍ 
wo̍. Tē ō kūɛ̄ a̍ ndu̍ lo̍ŋ pɛ̍, ō kɔ̍ si̍mī ndu̍ o̍ dīō, ɔ̄ɔ̄ o̍ kēe̍dēi̍ bɛ̄ŋgu̍, wāŋnda̍ kpo̍u̍ 
o̍ hɔ̄l, ō kɔ̍ bu̍li̍ ndu̍ nīle̍ŋ, le̍ chɔ̄mndo̍ māā chɛ̄ kōŋ ō nɔ̄ ni᷅ŋ mbō sāāŋgi̍a̍l wānā 
ko̍ŋ le̍ fɛ̍ɛ̍ŋ a̍ fɛ̍ɛ̍ŋ. 

7“Tē wāŋndo̍ pīsi̍ chūā ndɔ̄ɔ̍, ō la̍a̍ndōo̍ māā chɛ̄ pɛ̍, ō nɔ̍ mbō sɔ̄la̍ bāŋa᷄ŋndo̍ mɛ̄ɛ̍ 
chɛ̄ wānā pɔ̍nɔ̍ɔ̍ ō sɔ̄lā ba̍ŋa᷄ŋndo̍ yɛ̍ le̍. 

8Tē ō wa̍ pɛ̍ mī wāŋndo̍ pēndū chɛ̄ lāāndōo̍, mbo̍ yēēma̍ le̍ ndu̍ sīīŋgūūwo̍ la̍a̍ ndɔ̄ 
pɔ̍mbɔ̄, kɛ̍ mī te̍le̍ŋ fu̍u̍lu̍u̍ mī wānā ko̍ŋ ō hīni̍ lɛ̍ kɔ̄l a̍ chɛ̄ lāāndū kōŋ te̍, mɛ̄ɛ̍ 
wānā ko̍ŋ ō nɔ̄ mbō tōsa̍ mī chūā kōŋ fi̍nyā ndɔ̄ o̍ pa̍a̍wa̍ nyɛ̄ sɔ̄lāā nda̍ pēndū ndu̍ 
wo̍. Ndu̍yɛ̍, ō nɔ̍ di̍ mbō pīsi̍ ndu̍ wānāā lēkāa̍wa̍ o̍ bā le̍, kāni̍ fo̍ndōle̍, ndu̍ 
tɛ̍ɛ̍mbu̍u̍ mɛ̄i̍ wa̍ nda̍ tɛ̄ɛ̄ŋ nda̍ chūa̍a̍ wo̍ ni̍. 

9Kɛ̍ tē wāŋndo̍ pēndū chɛ̄ lāāndōo̍ pɛ̍, mbō kɛ̄ɛ̄si̍a̍a̍ le̍ po̍ ndɔ̄ɔ̍ chɛ̄ lāāndū kōŋ 
kīo̍o̍ māā la̍nɔ̍ pɛ̍, mɛ̄ɛ̄ wānā ko̍ŋ o̍ nɔ̍ lɛ̍ mbō chu̍a̍ chūā kōŋ māā chɛ̄ le̍. Ō nɔ̄ ni᷅ŋ 
mbō chu̍a̍ ndu̍ māā chūā ndɔ̄ vi̍a̍lāā. 

10Kɛ̍ ndu̍yɛ̍, tē wāŋndo̍ chu̍a̍ la̍nɔ̍ che᷅le̍ŋ pɛ̍, wānā ko̍ŋ ō nɔ̄ mbō hīōū lāchī a̍ la̍a̍ 
ndɔ̍ tāso̍o̍ bīyɔ̄ɔ̍ māā pāāndū. Nyɛ̄ chūɛ̄ɛ̄na᷄ŋ ni̍, nyɛ̄ dīāā ni̍, chīɛ̄īni̍ŋndo̍ ni̍, ō nɔ̄ 
mbō hīōū lāchī a̍ ndu̍ ndu̍ sɔ̄lāa̍ māā pāāndū. 

11Kɛ̍ sɔ̄ɔ̍ŋ sa̍lā yāa̍ wo̍ŋ mu᷅ŋ ki̍nɛ̍i̍, tē wānā ko̍ŋ bēŋga̍ le̍ mu̍ŋ tōsāa̍ le̍ chūā kōŋ 
pɛ̍, chūā kōŋ ō nɔ̄ di̍ mbō kūɛ̄nu̍ŋ o̍ ndu̍lo̍, ndu̍yɛ̍ ō nɔ̍ mbō pāāwa̍ nyɛ̄ o̍ nyɛ̄ le̍.” 

Sāwāla̍ŋ a̍ sɔŋ̍gɔl̄a̍ŋ o̍kɔɔ̄ ̄
12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Wānā o̍ wānā lɔ̍ɔ̄ 
chāa̍ŋndɔ̍ mbō dīī ndu̍ pɛ̍, wānā ko̍ŋ bɛ̍ɛ̍ ō nɔ̄ mbō sɔ̄la̍ pīɔ̍mndo̍. 

13Kɛ̍ ndu̍yɛ̍, tē ō wa̍ pɛ̍ māā sūlɛ̍i̍ i̍ hɛ̍lu᷄ŋ wa̍nā ko̍ŋ ni̍, mɛ̄ɛ̍ wānā ko̍ŋ ō nɔ̄ mbō 
nyāānu̍ŋ o̍ fo̍ndāŋ ya̍ Mɛ̄lɛ̄ka̍ cho̍ hɛ̄lī, le̍ mī wānāā wāā le̍nde̍ a̍ wā lo̍ŋ ndo̍. Ko̍ŋ 
to̍sā ni̍ wānā ko̍ŋ, ā yɔ᷅ŋ ndu̍ nyɛ̄ o̍ nyɛ̄ le̍. 

14Kɛ̍, tē wāŋndo̍ tūūlu̍ kɔ̄l a̍ chāa̍ŋndɔ̍ pɛ̍, mbō dīī ndu̍ a̍ sīɛ̄lɛ̍i̍ fu̍u̍, wānā ko̍ŋ bɛ̍ɛ̍ 
ō nɔ̄ mbō sɔ̄la̍ pīɔ̍mndo̍, ā yɔ̍ŋ bɛ̍ɛ̍ mbō nyāānu᷄ŋ mbō kūɛ̄ o̍ ma̍āŋ nu̍u̍, lā nɔ̄ mī lā 
sōli̍ ndu̍ lo̍ŋ mī lā dīī ndu̍. 

15“Wānā o̍ wānā so̍li̍ bāa̍ mbō lɔ̄ɔ̄ fi̍nyā ndɔ̍ kɛ̄lɛ̄ŋgāā ka̍la̍ ndɔ̍ pɛ̍, wānā ko̍ŋ ō nɔ̄ 
mbō sɔ̄la̍ pīɔ̍mndo̍. 

16“Wānā o̍ wānā chi̍i̍mbu̍u̍ wāna̍ chi̍o̍o̍ pɛ̍, mbō kūɛ̄nu᷄ŋ a̍ ndu̍, ō wa̍ wɔ̍ ndu̍ o̍ bā, 
ō pīsi̍ ndu̍ ni᷅ŋ, tē ā bīī ndu̍ pɛ̍ a̍ ndu̍, ō nɔ̄ mbō sɔ̄la̍ pīɔ̍mndo̍. 

17“Ndu̍yɛ̍, wānā o̍ wāna̍ ye̍i̍ fi̍nyā ndɔ̍ kɛ̄lɛ̄ŋgāā kāla̍ ndɔ̍ pɛ̍, wānā ko̍ŋ ō nɔ̄ mbō 
sɔ̄la̍ pīɔ̍mndo̍. 

18-19“Tē o̍ wa̍ pɛ̍ mī wānāā ŋīɔ̍ɔ̍ŋ ā lo̍ o̍ sɔ̍ŋgɔ̄ɔ̍ ni᷄ŋ, mī ō pīlɔ̄ɔ̍ ō vɛ̄ chāa̍ŋ ndɔ̄ a̍ 
pōūwo̍, ɔ̄ɔ̄ mbō lɔ̄ɔ̄ ndu̍ a̍ bɔ̄ta̍a̍ mbō yɔ̄ŋu̍l ndu̍, kɛ̍ mī wāna̍ nda̍ yɔ̄ŋu̍l ko̍ŋ ndo̍ ō 
vi̍ le̍, nyɛ̍ yɔ̍nūŋ ndo̍ ndu̍ cho̍ ho̍ō ni̍. Tē ō wa̍ pɛ̍ mā kūɛ̄ a̍ wāna̍ nda̍ yɔ̄ŋu̍l ko̍ŋ 
ndo̍ le̍ chīɔ̄ūwo̍, ndu̍yɛ̍ mī wānā ko̍ŋ ō wa̍ ni᷅ŋ bālɔ̄ɔ̍ ō pɔ̄mpɔ̍mbɔ̄ a̍ tīnda̍a̍, pālɛ̍i̍ 
wānā ko̍ŋ ō tɛ̄ɛ̄mbu̍u̍ ke̍ŋ o̍ chīɔ̄ūwo̍ bɛ̄ŋgu̍ ve̍ ki̍nɛ̍i̍, wāna̍ yɔ̍ŋu̍l ndu̍ ko̍ŋ ndo̍ ō 
nɔ̄ mbō pāāwa̍ ndu̍ le̍ pālɛ̍i̍ ke̍ŋ. Ndu̍yɛ̍, bɔ̄nɔ̄ o̍ bɔ̄nɔ̄ cho̍ le̍ wānā ko̍ŋ chīɔ̄ūwo̍, 
wāna̍ yɔ̍ŋūl ko̍ŋ chāa̍ŋ ndɔ̄ wo̍, ndu̍ lu̍ɛ̍ī bɔ̍nɔ̄ ko̍ŋ ni̍. 

20“Ndu̍yɛ̍, wānā o̍ wānā chu̍a̍ yɔ̄mndo̍ mbō lɔ̄ɔ̄ chɛ̄ ndɔ̄ la̍a̍ndōo̍, kɛ̄lɛ̄ŋgāā chɛ̄ ndɔ̄ 
pi̍a̍a̍ndōo̍ mbō dīī ndu̍ pɛ̍, wānā ko̍ŋ, ō nɔ̄ mbō sɔ̄la̍ nyɛ̄ pālāa̍. 

21Kɛ̍, tē chɛ̄ kōŋ ō vi̍ le̍, mbō chīi̍ pāa̍le̍ŋ lē pīlɛ̍, ɔ̄ɔ̄ pālɛ̍i̍ ŋi̍i̍ŋ mbō chɛ᷄ŋ, chɛ̄ kōŋ 
māsānɔ̍ ndɔ̄ɔ̍, ō nɔ̍ mbō sɔ̄la̍ dɛ̍nɛ̍ pa̍lāā le̍, kāni̍ fo̍ndōle̍, wa̍lta̍ chɛ̄ kōŋ ndu̍ o̍o̍ nɔ̍ 
mī ndu̍ o̍o̍ to̍sa̍l ndu̍ la̍ŋ, ō tōsa̍ lɛ̍ la̍ŋ te̍. 

22“Kɛ̍ tē pūa̍a̍ lo̍ sɔ̍ŋgɔ̄ɔ̍ pɛ̍ mā kūndū wāna̍ yo̍llo̍, mī wāna̍ yo᷄l ko̍ŋ ō vīīku̍u̍, kɛ̍ mī 
nyɛ̄ o̍ nyɛ̄ chēle̍ŋ ō yɔ̄nu̍ŋ a̍ ndu̍ pi̍la̍ le̍, wāna̍ ku̍ndū ndu̍ ko̍ŋ ndo̍, ā nɔ̄ mā kēlū 

ndu̍ nyɛ̄ sɔ̄lāa̍ chōo̍ mbō pāāwa̍. Ndu̍yɛ̍, nyɛ̄ o̍ nyɛ̄ chūā kōŋ pɔ̍nɔ̍ ndɔ̄ ke̍lū pɛ̍, 
ndu̍yɛ̍ mi̍ māsāa̍ wa̍ā chɛ̄la᷅ŋ a̍ ndu̍, ndu̍ o̍ nɔ̍ ni̍ mbō pāāwa̍. 

23Ō fūla̍ o̍ vīīkūūwo̍ kɔ̄ɔ̄lī, tē nyɛ̄ o̍ nyɛ̄ chēle̍ŋ yɔ̄nu̍ŋ a̍ chūā kōŋ pɛ̍, wānā ko̍ŋ bɛ̍ɛ̍ 
ā nɔ̄ mā tōsa̍ le̍nde̍ a̍ ndu̍. Tē chūā kōŋ ō sɔ̄la̍ pīɔ̍mndo̍ pɛ̍, ndu̍ bɛ̍ɛ̍ ō nɔ̄ mbō sɔ̄la̍ 
pīɔ̍mndo̍. 

24Tē hɔ̄lte̍ŋ o̍ pɛ̄l ndu̍ ni̍, ndu̍ bɛ̍ɛ̍ lā pīɔ̍l ndu̍ hɔ̄lte̍ŋ. Tē chīŋnde̍ o̍ bɛ̍ŋi̍ ndu̍ ni̍, ndu̍ 
bɛ̍ɛ̍, lā bɛ̄ŋi̍ ndu̍ chīŋnde̍. Tē bāa̍ kɛ̄lɛ̄ŋgāā pēlēi̍ o̍ ye᷅m ndu̍ ni̍, ndu̍ bɛ̍ɛ̍, lā yo᷄m 
ndu̍ bāa̍ ɔ̄ɔ̄ pēlēi̍. 

25Ndu̍yɛ̍, tē lōmɔ̄ɔ̍ o̍ lo᷄m ndu̍ ni̍, ndu̍ bɛ̍ɛ̍, lā lo᷄m ndu̍. Tē ō yɔ̄ŋu̍l ndu̍ pɛ̍, ndu̍ bɛ̍ɛ̍, 
lā yɔ̄ŋu̍l ndu̍. Tē ō sōli̍ ndu̍ bu̍lu̍ŋnda̍ŋ pɛ̍, ndu̍ bɛ̍ɛ̍ lā sōli̍ ndu̍ bu̍lu̍ŋnda̍ŋ. 

26“Ndu̍yɛ̍, tē wāŋndo̍ lɔ̄ɔ̄ chɛ̄ ndɔ̄ la̍a̍ndōo̍, kɛ̄lɛ̄ŋgāā chɛ̄ ndɔ̄ pi̍a̍a̍ndōo̍ mbō pɛ̄l 
ndu̍ hɔ̄lte̍ŋ pɛ̍, chɛ̄ kōŋ ō nɔ̄ mbō sɔ̄la̍ mālɔ̄ɔ̍ mbō kūɛ̄nu᷄ŋ, fo̍ndōle̍, le̍ hɔ̄ltē ndɔ̄le̍ 
nda̍ pɛ̄l te̍ŋ. 

27Ndu̍yɛ̍, tē chīŋnde̍ o̍ bɛ̍ŋi̍ chɛ̄ kōŋ ni̍, mɛ̄ɛ̍ wānā ko̍ŋ, ō ma̍l chɛ̍ kōŋ mbō kūɛ̄nu᷄ŋ 
fo̍ndō, le̍ chīŋīī ndūɛ̍i̍ o̍ bɛ̍ŋi̍ ndu̍ ve̍.” 

Sāwāa̍ le̍ wānāā lāchɔl̄ūa̍a̍ 
28Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Tē nāūwo̍ kūndū wāŋndo̍ pɛ̍ mbō dīī 
ndu̍, nāū kōŋ bɛ̍ɛ̍ lā nɔ̄ mī lā vīī vi̍i̍ ndu̍ a̍ pōūta̍ŋ mbō vī. Ndu̍yɛ̍, tē ō vī pɛ̍, wānā 
o̍ wānā nɔ̍ mbō dē nāū kōŋ te̍. Ndu̍yɛ̍, lā yɔ᷅ŋ wāna̍ nɔ̍ nāū kōŋ ndo̍ nyɛ̄ o̍ nyɛ̄ le̍. 

29Kɛ̍ ndu̍yɛ̍, tē ō wa̍ pɛ̍ māā nāūwo̍ ho̍ō māā ka̍ā ndɔ̄ pa̍a̍ndōo̍ cho̍ ko̍ŋ ni̍, ndu̍yɛ̍, 
māā ā dīmu̍l ni᷅ŋ wāna̍ nāū kōŋ pāāndū kɛ̍ mbō bēe̍ na̍ū ndɔ̄ɔ̍ le̍, mbō lo̍ o̍ ko̍ŋ mī 
nāū kōŋ kūndū wānā mbō dīī ndu̍ pɛ̍, nāū ko̍ŋ, ā nɔ̄ mā vi̍i̍ ndu̍ a̍ pōūta̍ŋ mbō vī. 
Ndu̍yɛ̍, wāna̍ nɔ̍ nāū kōŋ ndo̍ bɛ̍ɛ̍ ō nɔ̄ mbō sɔ̄la̍ pīɔ̍mndo̍. 

30Kɛ̍ ndu̍yɛ̍, tē wānāā hɔ̍ɔ̍wa̍ ā yīya̍ŋ ndu̍ chōo̍ pɛ̍, mā kēlū ndu̍ nyɛ̄ chōo̍ le̍ dīyɔ̄ɔ̄ 
nāū ndɔ̄ɔ̍ ō dīī hɔ̍ɔ̍ ndāa̍ wo̍ pɛ̍, ō nɔ̄ kūēē mbō yɔ̄ŋgu̍ nyɛ̄ kōŋ, le̍ yōōmū ndɔ̄ɔ̍ 
bāŋāa̍. 

31Ndu̍yɛ̍, sāwāa̍ ho̍ō ā yɔ᷄ŋ bɛ̍ɛ̍ āā chūāāmbɔ̄ pɔ̄mbɔ̄ɔ̍ nāūwo̍ dīī ni̍, le̍nde̍ ko̍ni̍ i̍ nɔ̍ 
ni̍ mī ī yɔ̄nu̍ŋ. 

32Ndu̍yɛ̍, tē nāū wāŋndo̍ ō dīī chɛ̄ pi̍la̍a̍ pɛ̍, chɛ̄ wa̍nā la̍nɔ̍ ni̍, chɛ̄ wa̍nā pɔ̍nɔ̍ ni̍, 
nūm wāna̍ nāū kōŋ ā nɔ̄ mā pāāwa̍ chɛ̄ ko̍ŋ māsānɔ̍ ndɔ̄ɔ̍ ka̍ni̍ŋ hu̍mbo᷄ŋ be̍le̍-ya̍a̍ 
le̍ dīyɔ̄ɔ̄ nāū nūmndo̍ ō dīī chɛ̄ ndɔ̄ɔ̍ wo̍. O̍ ko̍ŋ, mī lā mūli᷄ŋ mī lā vīī vi̍i̍ nāū kōŋ a̍ 
pōūta̍ŋ mbō vī. 

33“Tē wāŋndo̍ fāŋa̍ kūmbōo̍ o̍ so̍o̍ŋndo̍ sōndōo̍ pɛ̍, ɔ̄ɔ̄ mbō tōū so̍o̍ŋndo̍ mbō 
hēndu̍ kūmbōo̍ le̍chōo̍ le̍, mbō lo̍ o̍ ko̍ŋ mī nāū wāŋndo̍, kɛ̄lɛ̄ŋgāā mī sōfɛ̍lɛ̍ 
wāŋndo̍ ō de᷄l lēni᷄ŋ mbō vī pɛ̍, 

34wānā nɔ̍ so̍o̍ŋ ko̍ŋ ndo̍ ō nɔ̄ mbō pāāwa̍ le̍ chɔ̄lū pi̍la̍a̍, mī chɔ̄lū vīlɛ̍i̍ ko̍ŋ lo᷄ mīāl 
ndɔ̄. 

35Tē wāŋndo̍ nāū ndɔ̄ɔ̍ dīī nāū pi̍la̍a̍ pɛ̍, wānāa̍ nɔ̍ nāūwa̍ ha̍ā wa̍, ā nɔ̄ mā pīsi̍ nāu̍ 
di̍ī ko̍ŋ chāa̍ŋ ndɔ̄ wo̍, nda̍ ŋīɔ̍ɔ̍ŋ mā pīɔ̄ūvi̍āŋ nyɛ̍ sɔ̄lāa̍ kōŋ kpɛ̍nji̍. Ndu̍yɛ̍, nāū 
vīlɛ̍i̍ ko̍ŋ bɛ̍ɛ̍, ā nɔ̄ mā pīɔ̄ūvi̍āŋ ndu̍ nda̍ ŋīɔ̍ɔ̍ŋ kpe̍ŋ kpe̍ŋ. 

36Kɛ̍, tē wāŋndo̍ nɔ̄ nāūwo̍ pɛ̍, mbō sīna̍ māā nāū īyōlāa̍ o̍ cho̍ ni̍, ndu̍yɛ̍, mbō bēe̍ 
ndu̍ le̍, chɔ̄lū o̍ chɔ̄lū nāū kōŋ ō dīī pɛ̍, wānā nāū kōŋ ō nɔ̄ mbō mīŋgi̍ chɔ̄lū kōŋ 
sɔ̍ŋgɔ̍, mī ndu̍ lo̍o̍ chɔ̄lū vīlɛ̍i̍yo̍.” 

Ɛ̍sɔ̍dɔ̍ɔ̄ 22 

Sāwāla̍ŋ a̍ nyɔɔ̄ŋ̍ sɔŋ̍gɔɔ̄ ̍mīŋgīo̍o̍ o̍kɔɔ̄ ̄
1Mi̍ Mɛ̄lɛ̄ka̍ hīāū lāchī a̍ sūɛ̍i̍ mbō dīmī āā, “Tē wāŋndo̍ chīīmbu̍u̍ nāūwo̍, kɛ̄lɛ̄ŋgāā 
sāa̍ pɛ̍, mbō dīī, ɔ̄ɔ̄ mbō pīsi̍ ndu̍ pɛ̍, wānā ko̍ŋ, ō nɔ̄ mbō mīŋgi̍ chɔ̄lūa̍a̍ le̍ chɔ̄lū o̍ 
chi̍i̍mbu̍u̍ ko̍ŋ ndo̍. Tē nāūwo̍ o̍ chi̍i̍mbu̍u̍ ni̍, ō nɔ̄ mbō mīŋgi̍ nāūwa̍ ā ŋūɛ̍ɛ̍nu̍ le̍ 
nāū pīlɛ̍ kōŋ. Tē sāa̍ o̍ chi̍i̍mbu̍u̍ ni̍, ō nɔ̄ mbō mīŋgi̍ sāa̍ ā hīɔ̍ɔ̍lu̍ le̍ sāā pi᷅lɛ̍ kōŋ. 

2-4Tē wāŋndo̍ chīīmbu̍u̍ nyɛ̄ pi̍la̍a̍ pɛ̍, ō nɔ̄ mbō pāāwa̍ le̍ nyɛ̄ kōŋ. Tē wānā ko̍ŋ 
nɔ̍ nyɛ̄ o̍ nyɛ̄ o̍ bā le̍, ā nɔ̄ mā pīsi̍ ndu̍ o̍ chɛ̄le̍ŋ ni᷄ŋ le̍ mā pāāwa̍ le̍ nyɛ̄ pi̍la̍ o̍ 
chi̍i̍mbu̍u̍ ko̍ŋ ndo̍. Tē wāŋndo̍ chīīmbu̍u̍ chɔ̄lū pi̍la̍a̍ pɛ̍, ō wa̍ nāū, ō wa̍ sōfɛ̍lɛ̍, ɔ̄ɔ̄ 
sāā, tē ā bīī ndu̍ pɛ̍ a̍ chɔ̄lū kōŋ, ndu̍yɛ̍ mī chɔ̄lū kōŋ ō wa̍ wɔ̄ yōōmū, wānā ko̍ŋ 
nɔ̄ mbō yɔ̄ŋgu̍ chɔ̄lūa̍a̍ ā ŋīɔ̍ɔ̍ŋ sɔ̍ŋgɔ̍, le̍ chɔ̄lū pīlɛ̍ o̍ chi̍i̍mbu̍u̍ ko̍ŋ ndo̍. “Tē vīīnɔ̄ɔ̍ 
ō kūɛ̄ dīō pi̍la̍a̍ pīɔ̄lɔ̄ɔ̍ īchɔ̄l pɛ̍, mbō sɔ̄la̍ pīɔ̍mndo̍, wāna̍ di̍ī ndu̍ ko̍ŋ ndo̍, ō 
tɛ̄ɛ̄mbu̍u̍ sāwa̍ cho̍ a̍ wāna̍ chi̍o̍o̍ dīyɔ̄ɔ̍ o̍kɔ̄ɔ̄ wo̍ le̍. Kɛ̍ tē ī yɔ̄nu̍ŋ pɛ̍ i̍pa̍la̍, mɛ̄ɛ̍ 
wāna̍ di̍ī ndu̍ ko̍ŋ ndo̍, ō tɛ̄ɛ̄mbūū sāwa̍ cho̍ a̍ wāna̍ chi̍o̍o̍ dīyɔ̄ɔ̍ o̍kɔ̄ɔ̄ wo̍. 

5“Tē ō wa̍ pɛ̍ mī wāŋndo̍ ō kūɛ̄ a̍ chɔ̄lūāā ndūa̍a̍ le̍ dīo̍la̍ŋ, mī chɔ̄lūāā kāŋ ā kɔ᷄ di̍ō 
tɔ̄lɔ̄ɔ̄la̍ŋ o̍ chīɔ̄ɔ̄ŋ pi̍la̍ŋ ni᷄ŋ, ɔ̄ɔ̄ o̍ kpe̍le̍la̍ mākīle̍pīi̍la̍ pi̍la̍la̍ŋ ni᷄ŋ pɛ̍, tɔ̄lɔ̄ɔ̄ o̍ tɔ̄lɔ̄ɔ̄ 
chɔ̄lūāā kāŋ ā dē pɛ̍, wāna̍ nɔ̍ chɔ̄lūāā kāŋ ndo̍ ō nɔ̄ mbō mīŋgi̍ tɔ̄lɔ̄ɔ̄ kōŋ sɔ̍ŋgɔ̍. 
Ndu̍yɛ̍, tē ō wa̍ ndu̍ sɔ̍ŋgɔ̍ɔ̍ mīŋgīo̍o̍ pɛ̍, tɔ̄lɔ̄ɔ̄ kɛ̄ndɛ̄ kɛ̍ndɔ̄ɔ̍ o̍ chīɛ̄ī ndūɛ̍i̍ ni᷄ŋ, 
kɛ̄lɛ̄ŋgāā o̍ kpe̍le̍ ndɔ̍ mākīle̍pīi̍yo̍ ni᷄ŋ, ndu̍ o̍ nɔ̍ ni̍ mbō mīŋgi̍ sɔ̍ŋgɔ̍. 

6“Wānā o̍ wānā yīŋnde̍ŋ lē hɛ̄lu᷄ŋ pɛ̍ o̍ chīɛ̄ī ndūɛ̍i̍ ni᷄ŋ, mī lē ta᷄ŋ o̍ chīɛ̄ī pi̍lɛ̍i̍ ni᷄ŋ 
mī lē kɔ̍ lo᷅m tɔ̄lɔ̄ɔ̄lā pi̍la̍la̍ cho̍ wūlɔ̄ɔ̍ la̍ŋ, kɛ̄lɛ̄ŋgāā tɔ̄lɔ̄ɔ̄lā pi̍la̍lā nda̍ dīu̍ ku̍ndāla̍ŋ 
nda̍ŋ, wānā ma̍l ko̍ŋ yi᷅ŋndē lēŋ ndo̍, nyɛ̄ o̍ nyɛ̄ ta̍mbu̍, ndu̍ nɔ̍ ni̍ mbō pāāwa̍. 

7“Tē wāŋndo̍ bīī ka̍ni᷄ŋ pi̍la̍ŋ, ɔ̄ɔ̄ wōlɔ̄ɔ̄lā pi̍la̍ la̍ŋ le̍ kɛ̄sīo̍o̍ pɛ̍, mī ī yɔ̄nu̍ŋ mā 
chīīmbu̍u̍ ndu̍ la̍ŋ o̍ bā pɛ̍, tē ā bīī vīīnɔ̄ ko̍ŋ pɛ̍, vīīnɔ̄ ko̍ŋ ō nɔ̄ mbō pāāwa̍ le̍ 
wōlɔ̄ɔ̄lā lāŋ bɛ̄mbɔ̄ɔ̍ lēdīi̍ŋ. 

8Kɛ̍, tē ā sēēlu̍ŋ vi̍i̍nɔ̄ ko̍ŋ te̍, mɛ̄ɛ̍ wāna̍ wa̍ nyɛ̄m ba̍āŋ kālāŋ pi̍la̍ŋ mu᷅ŋ kɛ̄sīo̍o̍ 
wo̍, ā nɔ̄ mā hīŋ a̍ ndu̍ o̍ fo̍ndāŋ nī so̍o̍lāa̍ le̍ mbō hu᷄ŋ chɔ᷅m ya̍ o̍ hɔ̄l lo̍ŋ, māā ō 
si̍nā i̍sɔ̍ɔ̍ o̍ i̍sɔ̄ɔ̍ a̍ mu̍ŋ o̍kɔ̄ɔ̄ le̍. 

9“Ndu̍yɛ̍ tē wāŋnda̍ ā sɛ̄ɛ̄ŋgi̍āŋ o̍ nyɔ̄ɔ̍ chōo̍ pɛ̍, mī ho̍ō dīmi̍ āā, ‘Ya̍ nɔ̍ ni̍,’ mī ho̍ō 
dīmi̍ āā, ‘Ya̍ nɔ̍ ni̍,’ pɛ̍, ō wa̍ na̍ū, ō wa̍ sōfɛ̍lɛ̍, ɔ̄ɔ̄ sāā, ɔ̄ɔ̄ nyɛ̄ chūɛ̄ɛ̄na᷄ŋ, ɔ̄ɔ̄ nyɛ̄ o̍ nyɛ̄ 
chēle̍ŋ la̍a̍si̍a̍ŋ nda̍ tɛ̄ɛ̄ŋ ni̍, wānāā ŋīɔ̍ɔ̍ŋāā kāŋ, ā nɔ̄ mā hīŋ o̍ fo̍ndāŋ nī so̍o̍lāa̍ le̍ 

mī hu̍ŋ ki̍o̍lū nda̍ yāmɛ̍i̍ tɛ̄ɛ̄ŋ. Wāna̍ ya̍ Mɛ̄lɛ̄ka̍ chō di̍mī māā ō wɔ̄u̍ a̍ chāa̍ŋndɔ̍ 
wo̍, ō nɔ̄ mbō pāāwa̍ chāa̍ŋ ndɔ̄ ko̍ŋ nyɛ̄ kōŋ bɛ̄mbɔ̄ɔ̍ lēdīi̍ŋ. 

10“Tē wāŋndo̍ ō ke᷄ chāa̍ŋndɔ̍ nda̍ chīɛ̄ɛ̄li̍āŋndo̍ chɔ̄lōo̍ pɛ̍, ō wa̍ sōfɛ̍lɛ̍, ō wa̍ nāū, 
ō wa̍ sāa̍, ō wa̍ chɔ̄lū o̍ chɔ̄lū chēle̍ŋ, tē chɔ̄lū kōŋ ō vī pɛ̍, ɔ̄ɔ̄ mbō sɔ̄la̍ yɔ̄ŋūlɔ᷄ŋ, ɔ̄ɔ̄ 
mī chɔ̄lū kōŋ hɛ̄lu̍ŋ mbō nyāānu̍ŋ, kɛ̍ mī wānā si̍na̍ a̍ ndu̍ o̍kɔ̄ɔ̄ le̍, 

11wāna̍ bi̍ī ko̍ŋ chɔ̍lū kōŋ chōŋgɔ̄ɔ̍ wo̍, ō nɔ̄ mbō kūɛ̄ o̍ fo̍ndāŋ nī so̍o̍lāa̍. Tē ō kūɛ̄ 
pɛ̍, ō kɔ̍ mɛ̍na̍ŋ ya̍ Mɛ̄lɛ̄ka̍ o̍ hɔ̄l māā ō si̍nā a̍ ndu̍ o̍kɔ̄ɔ̄ le̍. Ndu̍yɛ̍, tē ō mɛ̍na̍ŋ le̍nde̍ 
pɛ̍, wāna̍ chɔ̄lōo̍ ō bi̍ī lɛ̍ ndu̍ sɔ̍ŋgɔ̍ o̍ sɔ̍ŋgɔ̍ o̍ bā le̍. Sēndi̍ o̍ me̍na̍ŋ ndo̍ ō chō 
tūu̍le̍ŋ. 

12Kɛ̍, tē ō wa̍ pɛ̍ māā ndu̍ wa᷅na̍ cho̍ chɔ̄lū pi̍la̍a̍ māndāa̍ wo̍ o̍ bā nda̍ chīīmbu̍u̍ 
chɔ̄lū kōŋ ni̍, mɛ̄ɛ̍, ō nɔ̄ mbō pāāwa̍ le̍ chɔ̄lū pi̍la̍a̍. 

13Tē ō wa̍ pɛ̍ māā vīsī bīyāa̍ de᷄l chɔ̄lū kōŋ chōo̍ ni̍ mbo̍ dīī ndu̍, vīsīŋ tɔ̄ŋ vīsī bīyāā 
kōŋ ō mɛ̄īyo̍ŋ, wānā ko̍ŋ nɔ̄ mbō hīŋ a̍ mu̍ŋ nāa̍ wāna̍ chɔ̄lōo̍ chūā mbō hu᷄ŋ chɔ᷅m 
ndu̍ le̍ se̍īle̍ŋ. Ndu̍yɛ̍ wānā ko̍ŋ, ō nɔ̍ mbō pāāwa̍ nyɛ̄ o̍ nyɛ̄ le̍ chɔ̄lū kōŋ te̍. 

14“Tē wāŋndo̍ yōu̍ chāa̍ŋ ndɔ̄ chɔ̄lōo̍ o̍ bā pɛ̍, mbō ō lo̍ o̍ ko̍ŋ mī chɔ̄lū kōŋ ō 
yɔ̄ŋu̍lu̍ŋ ɔ̄ɔ̄ mbō vī pɛ̍, ndu̍yɛ̍, mī wāna̍ chɔ̄lōo̍ ō ve̍ lo̍ŋ te̍, wāna̍ yo̍u̍ ko̍ŋ chɔ̍lū 
pi̍la̍a̍ wo̍ ō nɔ̄ mbō mīŋgi̍ chɔ̄lū pi̍la̍a̍ sɔ̍ŋgɔ̍. 

15Kɛ̍ tē wāna̍ chɔ̄lōo̍ wa̍ pɛ̍ o̍ hɔ̄lndɔ̄ mi̍ nyɛ̄ o̍ nyɛ̄ yɔ̄nu̍ŋ chɔ̄lū ndɔ̄ɔ̍, mī ndu̍ pi̍la̍ 
che᷅ pɛ̍, mɛ̄ɛ̍ wāna̍ yo̍ū chɔ̍lū kōŋ ndo̍, ō nɔ̍ lɛ̍ kūēē mbo̍ pāāwa̍ nyɛ̄ o̍ nyɛ̄ lē chɔ̄lū 
kōŋ te̍. Nyɛ̄ wānā ko̍ŋ ō pīsi̍ le̍ chɔ̄lū kōŋ yōūwo̍ pɛ̍, ndu̍ lo᷅ le̍ni̍ŋ ni̍.” 

Sāwāla̍ŋ a̍ mɛɛ̄ ̍wānā nɔ ̍mā to̍sa̍ sɔɔ̄ŋ̍ 
16Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Tē wāŋndo̍ chē yūfu̍a̍a̍nɔ̍ nda̍ tu᷄l lɔ̍ 
kɔ̄ɔ̄lī le̍ nɔ̄ le̍ wo̍ pɛ̍, mbō dɛ̄ɛ̄ni̍a̍a̍ ndu̍ mbō hīvi᷄ŋ ndu̍ kɔ̄ɔ̄lī pɛ̍, ō nɔ̄ mbō dɔ̄u̍ ndu̍ 
fu̍lu̍ mbō kɛ̄si̍ ndu̍ māā la̍nɔ̍. 

17Kɛ̍, tē fi̍nyāa̍ chūā kōŋ ō kɛ̄ɛ̍ pɛ̍ māā po̍ ko̍ŋ ō kɛ̍sī chūā ndɔ̄ɔ̍ le̍, po̍ ko̍ŋ, ō nɔ̄ 
mbō pāāwa̍ fi̍nyāa̍ chūā kōŋ nyɛ̄ sɔ̄lāā nda̍ kīālū le̍ yūfu̍a̍a̍nɔ̍ɔ̍ fu̍lo̍o̍ dɔ̄wɔ̄ɔ̍ wo̍. 

18“Wānā o̍ wānā la̍nɔ̍ vi᷅m wa᷅ŋnda̍ yāwāla̍ŋ, ō nɔ̄ mbō sɔ̄la̍ pīɔ̍mndo̍. 

19“Wānā o̍ wānā hi̍ni̍ a̍ chɔ̄lōo̍ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍. 

20“Wānā o̍ wānā so̍li̍ sa̍lāa̍ o̍ mɛ̄lɛ̄ka̍ ō mɛ̄lɛ̄ka̍ chēle̍ŋndo̍ pɛ̍, ō fūla̍ o̍ ya̍ Mɛ̄lɛ̄ka̍ 
Ya̍a̍wɛ̄ɛ̄ kɔ̄ɔ̄lī, wānā ko̍ŋ ō nɔ̄ mbō sɔ̄la̍ pīɔ̍mndo̍. 

21“Lā bi̍ī wānāā lēka̍a̍wa̍ bīyɔ̄ɔ̄ wɔ̄ɔ̍ŋ, kɛ̄lɛ̄ŋgāā mī lā tūsi̍ nda̍ nyɛ̄ pālāā chōo̍ le̍, 
kāni̍ fo̍ndōle̍, nya̍ bɛ̍ɛ̍ le̍nde̍ ko̍ni̍ nya̍ wa̍ sīndɛ̄ wānāā lēka̍a̍wa̍ o̍ lɛ̄ŋndē I̍chi̍pīle̍ŋ 
ni᷄ŋ ni̍. 

22Wāŋ lāāndūāā pīāāndūāā ndāa̍ ā vī wa̍ ni̍, a̍ wānāā fi̍nyāā ndāa̍ a̍ kālāa̍ ndāa̍ ā 
vī wa̍, lā bi̍ī nda̍ bīyɔ̄ɔ̄ wɔ̄ɔ̍ŋ te̍. 

23Tē lā bīī nda̍ bīyɔ̄ɔ̄ wɔ̄ɔ̍ŋndo̍ pɛ̍, mā lō o̍ ko̍ŋ mā ŋɔ̄ɔ̄chīa̍ŋ nāa̍ ya̍ Mɛ̄lɛ̄ka̍ chūa̍ a̍ 
nya̍ o̍kɔ̄ɔ̄, mā nyūna̍ ya̍ le̍ mālāa̍ pɛ̍, tūēīyɔ̄ɔ̍ ya̍ Mɛ̄lɛ̄ka̍ Ya̍a̍wɛ̄ɛ̄ I̍ tu̍ɛ̍ī nda̍ dīōm ni̍, 
mī ma̍la̍ nda̍. 

24Tē lā tōsa̍ ko̍ŋ pɛ̍, I̍ cho̍ tu̍mbe̍ dɔ̍ɔ̍nɔ᷄ŋ a̍ nya̍ o̍ ka̍lā ka̍lā, mī to̍sa̍ mī ya̍a̍mɔ̍ɔ̍wa̍a̍ 
nyāa̍ ā dīu̍ nya̍ a̍ mɔ̄ɔ̄ŋ fāŋndo̍ŋ o̍ chɔ̄ūla̍ŋ, mī to̍sa̍ nya̍ bɛ̍ɛ̍ mī lāāndāā nyāa̍ ā 
sīmnu̍ŋ vi̍i̍ya̍a̍ nɔ̍ ŋ̍pi̍a̍a̍ndū le̍ wa̍. Ndu̍yɛ̍, mī chūāūwāā nyāa̍ bɛ̍ɛ̍ ā sīmnu᷄ŋ vi̍i̍ya̍a̍ 
nɔ̍ lɛ̍ ŋ̄fi̍nyā le̍ wa̍. 

25“Tē wānāā nīa̍a̍ cho̍ ā tāmbɛ̍i̍ya̍ ō kɛ᷅ kɛ᷅ bīī nya̍ kūo̍o̍ o̍ bā pɛ̍, lā to̍sā mɛ̄ɛ̍ wānāa̍ 
wu̍ū wāŋnda̍ kūēēla̍ŋ le̍ ba̍na̍sīi̍yo̍ wa̍ a̍ tōsā yɛ̍ le̍. Lā bi̍ī wānā ko̍ŋ ba̍na̍sīi̍ o̍ 
ba̍na̍sīi̍ o̍ bā le̍. 

26Tē wāna̍ nya̍ chīɛ̄ɛ̄li̍āŋndo̍ ō bīī nu̍m kūo̍o̍ o̍ bā pɛ̍, mbō lēndu̍l dōma̍ ndɔ̄ɔ̍, ā nɔ̄ 
mā mi̍ŋgi̍ ndu̍ dōmā ko̍ŋ o̍ bā lɔ̍ɔ̍pa̍ mī pāa̍le̍ŋ lē de᷄l. 

27Kāni̍ fo̍ndōle̍, dōmā ko̍ŋ ndu̍ pīlɛ̍ kpe̍ wānā ko̍ŋ ō nɔ̄ ni̍. Ndu̍ o̍ nɔ̍ ni̍ mbō 
wōūnu̍ŋ i̍chɔ̍l le̍ hūēīye̍. Tē ā bīī ndu̍ dōmā ko̍ŋ o̍ bā pɛ̍, ō nɔ᷅ lɛ̍ dōmā o̍ dōmā mbō 
wōōnu̍ŋ mbō lɔ̍l a̍ ndu̍ le̍kɔ̍ɔ̍ le̍. Tē wānā ko̍ŋ ō ŋɔ̄ɔ̄cha̍ŋ nāa̍ ya̍ chu̍a̍ a̍ ndi̍ o̍kɔ̄ɔ̄ 
pɛ̍, I̍ tu̍e̍ī ndu̍ dīōm, kāni̍ fo̍ndōle̍ ya̍ Mɛ̄lɛ̄ka̍ Ya̍a̍wɛ̄ɛ̄, wāna̍ īnyīɛ̍ɛ̍yo̍ ya̍ I̍ cho̍ ni̍. 

28“Wānā o̍ wānā lā di̍mī dīōmndē wɔ̄ɔ̍ŋ a̍ ya̍ Mɛ̄lɛ̄ka̍ le̍. Māsāa̍ cho̍ nya̍ chīla̍ŋnda̍ 
bɛ̍ɛ̍, lā su̍a̍ā dīōmndā wɔ̄ɔ̍ŋ a̍ nda̍ o̍kɔ̄ɔ̄ le̍. 

29“Nyɛ̄ o̍ nyɛ̄ nya̍ nɔ̄ le̍ ya̍ kīo̍o̍ māā sa̍lā, lātɔ̄lɔ̄ɔ̄ ni̍, mūɛ̄īmā mākīle̍pīi̍ ni̍, chūɛ̄īmā 
ɔ̄li̍fīi̍ma̍ ni̍, tē te̍le̍ŋnda̍ nya̍ nɔ̄ le̍ nyɛ̄m mu᷅ŋ yɔ̄ŋgōo̍ la̍ŋ lā fūūlu̍u̍ pɛ̍, lā nɔ̄ mī lā 
yɔ̄ŋgu̍ mu̍ŋ a̍ te̍le̍ŋnda̍ la̍ŋ mɛ̄ɛ̍ nya̍ nɔ̄ le̍ mu̍ŋ yɔ̄ŋgōo̍ yɛ̍. “Lā nɔ̄ mī lā yɔ̄ŋgu̍ pūa̍a̍ 
nyāa̍ tāsi̍a̍a̍ o̍ ya̍ Mɛ̄lɛ̄ka̍ lo̍. 

30Ndu̍yɛ̍ chɔ̄lūāā nyāa̍ bɛ̍ɛ̍, nāū ni̍, sāā ni̍, tē ā kōm pɛ̍, ā pīāāndūāā tāsi̍a̍a̍ ka̍ŋ, lā 
nɔ̄ mī lā yɔ̄ŋgu̍ nda̍ o̍ ya̍ Mɛ̄lɛ̄ka̍ lo̍ le̍ sa̍lāa̍ sōlīo̍o̍. Tē ā kōm pɛ̍, lā ma᷄l chūāūwāā 
kāŋ le̍ pālɛ̍i̍ ī ŋɔ᷄mmɛ̍ū, mā wa̍ a̍ kālāa̍ ndāa̍ lātūlu̍. Tē pālɛ̍i̍ i̍ ŋɔ̍mmɛ̍ū kēŋ ī hīōū 
pɛ̍, o̍ ŋɔ̄ma̍a̍ ndɔ̄ɔ̍, lā bīī nda̍ lā yɔ̄ŋgu̍ nda̍ o̍ ya̍ Mɛ̄lɛ̄ka̍ lo̍. 

31“Nya̍ wāŋnda̍ I̍sɔ̄lūɛ̄ī, I̍ chu̍a̍ nya̍ māā wānāā kāsī. Le̍la̍ŋ, tē vīsī bīyāa̍ ō dīī vīsīo̍o̍ 
pɛ̍, lā di̍ā vīsī kōŋ te̍, lā ke̍ tu᷅ŋnda̍ vīsīŋ mu᷅ŋ mā dē.” 

Ɛ̍sɔ̍dɔ̍ɔ̄ 23 

Sīlāla̍ŋ a̍ mɛɛ̄ ̍wānā wa᷅ sa̍kpō o̍ sɔɔ̄ŋ̍ tōsāa̍ niŋ᷄ yɛ ̍o̍kɔɔ̄ ̄
1Mi̍ Mɛ̄lɛ̄ka̍ dīmī āā, “Lā ba̍lū a̍ sūɛ̍i̍ lāchōōvɛ̄i̍ le̍. Lā hi̍a̍ū wānā wɔ̍ɔ̍ŋndo̍ kɔ̄ɔ̄lī, mī 
lā tɛ̄nda̍ se̍īlē lāka̍fāle̍ŋ le̍ ndu̍ mālāa̍ le̍. 

2Ā yɔ᷄ŋ bɛ̍ɛ̍ mī wāŋnda̍ wa̍ fāŋgā bɛ̍ndōo̍, tē ā wa̍ o̍ ka̍fāla̍ŋ chōo̍ pɛ̍, lā tu̍āl nda̍ 
kɔ̄ɔ̄lī le̍ mɛ̄ɛ̍ nda̍ chō fāŋgā bɛ̍ndōo̍ yɛ̍ le̍. Ā yɔ᷄ŋ bɛ̍ɛ̍ o̍ tōŋgōla̍ ko̍tīi̍la̍ŋ ni᷄ŋ ni̍, lā 
si᷅m wāŋndo̍ ō pīlɔ̄ɔ̍ kɔ̄ɔ̄lī le̍ mɛ̄ɛ̍ fāŋgāa̍ chō ndu̍ kɔ̄ɔ̄lī yɛ̍, mī lā tɛ̄nda̍l wāŋndo̍ ō 
pīlɔ̄ɔ̍ se̍īlē lāka̍fāle̍ŋ te̍. 

3Ndu̍yɛ̍, lā hi̍a̍ū wānā ta̍mbɛ̍i̍yo̍ kɔ̄ɔ̄lī o̍ tōŋgo̍ ko̍tīi̍yo̍ ni᷄ŋ le̍ mɛ̄ɛ̍ ō cho̍ wānā 
tāmbɛ̍i̍yo̍ yɛ̍ le̍. 

4“Ā yɔ᷄ŋ bɛ̍ɛ̍ mī wāŋndo̍ wa̍ ya̍a̍mɔ̍ɔ̍nɔ̍ nu̍m, tē nāū ndɔ̄ɔ̍ ɔ̄ɔ̄ sōfɛ̍lɛ̍ ndɔ̄ɔ̍ ō lāāsi̍a̍ŋ 
pɛ̍, ma̍ sāālu̍ŋ ndu̍, bi̍i̍ ndu̍ mā yo̍u̍ ndu̍. 

5Tē ā ko̍ma̍l sōfɛ̍lɛ̍ ya̍a̍mɔ̍ɔ̍nɔ̍ nūmndo̍ mbo̍ bɛ̄wa̍ o̍ wōlɔ̄ɔ̄la̍ŋ bɛ̄ŋgu̍ pɛ̍, ma̍la̍ ndu̍ 
mā si̍mi̍ ndu̍, mɛ̍ī ndu̍ lo̍ŋ te̍. 

6“Tē wānā ta̍mbɛ̍i̍yo̍ ō nɔ̄ di̍ ndɔ̄ɔ̍ o̍ sūɛ̍i̍ ni᷄ŋ pɛ̍, lā pu̍u̍lu᷄ŋ le̍ mɛ̄ɛ̄ o̍ cho̍ wānā 
ta̍mbɛ̍i̍ yɛ̍ mī lā yāāla̍ ndu̍ le̍. 

7Lā ho᷅l wāŋndo̍ sūɛ̍i̍ o̍ fo̍ndō fu̍u̍wo̍ chōo̍ le̍. Lā di̍ī wāna̍ cho̍ sa̍kpō ya̍ Mɛ̄lɛ̄ka̍ o̍ 
hɔ̄l lo̍, ɔ̄ɔ̄ wāna̍ tɛ̍ɛ̍mbu̍u̍ i̍sɔ̄ɔ̍ o̍ i̍sɔ̄ɔ̍ le̍ wo̍ le̍. Wānā o̍ wāna̍ to̍sa̍ ī wāā le̍nde̍ pɛ̍, ya̍ 
Mɛ̄lɛ̄ka̍, I̍ me᷅l wa̍nā ko̍ŋ le̍ nyɛ̄ o̍ to̍sa̍ wo̍ le̍. 

8Lā bi̍ī lūɛ̄īyɔ̄ɔ̄ ni᷄ŋndo̍ le̍, kāni̍ fo̍ndōle̍, lūɛ̄īyɔ̄ɔ̄ ni᷄ŋndo̍ sūūmīa̍a̍ o̍ su̍u̍mīāā māsāa̍ 
wa̍ā ni̍, ā nɔ̍lā mā dīmi̍ tōnya̍ cho̍ o̍ sūɛ̍i̍ ni᷄ŋ ndo̍ le̍. Ā chɔ̍ bɛ̍ɛ̍ to᷅nya̍a̍ kpe̍nde̍ke̍le̍ 
mūlīo̍o̍ nda̍ mūlī ndu̍ bāla̍ŋ a̍ mākɔ̄ɔ̄ ni̍ mā dīmi̍ ka̍fāla̍ŋ. 

9“Lā bi̍ī wānāā lēkāa̍wa̍, a̍ cho̍ nya̍ tɛ̄ɛ̄ŋ nda̍ bīyɔ̄ɔ̄ wɔ̄ɔ̍ŋndo̍ le̍, kāni̍ fu̍u̍le̍, nya̍ bɛ̍ɛ̍ 
wānāā lēkāa̍wa̍ nya̍ wa̍ o̍ lɛ̄ŋndē I̍chi̍pīle̍ŋ ni᷄ŋ ni̍. Nya̍ pi̍la̍ lā sīnā nyɛ̍ cho̍ wāa̍ 
wāna̍ lēkāa̍ wo̍ o̍ lɛ̄ŋnde̍ŋ ni᷄ŋ ndo̍.” 

Sāwāla̍ŋ a̍ pāa̍le̍ ŋɔm̍mɛu̍̄le̍ŋ, ndu̍yɛ ̍a̍ wɔs̄īī ŋɔm᷄mɛu̍̄ ve̍ o̍kɔɔ̄ ̄
10Mi̍ Mɛ̄lɛ̄ka̍ dīmī āā, “Le̍ wɔ̄sīla̍ŋ lā ŋɔ᷄mpu᷅m, lā nɔ̄ mī lā wa̍ wa̍lta̍ nyāla̍ ŋ̄chīɛ̄ɛ̄la̍ŋ 
tōsāa̍, mī lā chūūŋgīāā tɔ̍lɔ̄ɔ̄lā nyāla̍ŋ. 

11Kɛ̍ tē wɔ̄sīlā ŋɔ᷄mpu᷅mnda̍ŋ lā hīōū pɛ̍, wɔ̄sī ŋɔ᷄mmɛ̍ū wo̍ ndu̍ ki̍nɛ̍i̍, lɛ̄ŋnde̍ŋ lē 
nɔ̄ mī lē pɛ̄ŋgi̍. Tɔ̄lɔ̄ɔ̍ o̍ tɔ̄lɔ̄ɔ̍ cho̍ wa̍ o̍ ho̍o̍la̍ nyāla̍ŋ ni᷄ŋ wɔ̍sī kōŋ, wānāā 
tāmbɛ̍i̍ya̍a̍ cho̍ nya̍ tɛ̄ɛ̄ŋ nda̍ nɔ̍ ni̍ mā dē la̍ŋ. Ō kɛ᷅ o̍ kɛ̍ nda̍ mɛ̄i̍ pɛ̍, vīsīa̍a̍ nda̍ dē 
ko̍ŋ. Ndu̍yɛ̍ kpe̍le̍la̍ nyāla̍ īyɔ̄mnda̍ŋ bɛ̍ɛ̍, kpe̍le̍la̍ yɔ̄mīī mākīle̍pīi̍ ni̍, kpe̍le̍la̍ yɔ̄mīī 
ɔ̄li̍fīi̍ ni̍, le̍nde̍ nya̍ nɔ̄ ni̍ mī lā tōsa̍ a̍ la̍ŋ. 

12“Le̍ pālɛ̍i̍ ī ŋɔ᷄mpu᷅m o̍ lɔ̍ɔ̍ o̍ lɔ̍ɔ̍ ni᷄ŋ, lā nɔ̄ mī lā tōsa̍ wa̍lta̍ nyāla̍ŋ. Kɛ̍, o̍ pāa̍le̍ 
ŋɔ᷄mmɛ̍ūle̍ŋ chōo̍, lā to̍sā wa̍li̍ o̍ wa̍li̍ le̍, lā nɔ̄ mī lā pɛ̄ŋgi̍. Ko̍ŋ to̍sā ni̍, chɔ̄lūāā 
nyāa̍ wa̍lla̍ bɛ̍ɛ̍, nāūwa̍ ni̍, sōfɛ̍li̍a̍a̍ ni̍, mā pɛ̄ŋgi̍. Chīa̍a̍ a̍ wānāā lēkāa̍wa̍a̍ cho̍ nya̍ 
o̍ bā mā tōsāl nya̍ wa̍lta̍ŋ nda̍ bɛ̍ɛ̍ mā pɛ̄ŋgi̍. 

13“Ndu̍yɛ̍, nyɛ̄ o̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l nya̍ le̍ tōsāa̍, lā pu̍ɛ̍ɛ̍nu᷄ŋ le̍ ndu̍ 
tōsāa̍ le̍. Ō fūla̍ o̍ ya̍ Mɛ̄lɛ̄ka̍ kɔ̄ɔ̄lī, lā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ te̍ mɛ̄ɛ̍ ya̍. Lā 
pi̍āl nda̍ bɛ̍ɛ̍ la̍di̍o̍ le̍.” 

A̍ bɔŋ̄a᷅ŋndā bɛn̄dūlā yāa̍la̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 34:18-26; Dītɔ̍nɔ̍mi̍ī 16:1-17) 

14Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Īwɔ̄sī o̍ īwɔ̄sī lā nɔ̄ mī lā bīī bɔ̄ŋa᷅ŋndā 
bɛ̄ndūla̍ŋ lā ya̍a̍ le̍ ya̍ Mɛ̄lɛ̄ka̍ bɛ̄ɛ̄le̍ŋ kīo̍o̍. 

15Īwɔ̄sī o̍ īwɔ̄sī lā nɔ̄ mī lā bīī bɔ̄ŋa᷅ŋ bɛ̄ndū nda̍ dīā bēe̍dīi̍ nda̍ do̍ū yi̍i̍sīi̍ le̍ wo̍. Le̍ 
pālɛ̍i̍ ī ŋɔ᷄mmɛ̍ū lā di̍ā bēe̍dīi̍ o̍ bēe̍dīi̍ che᷅le̍ŋ te̍, mɛ̄ɛ̍ bēe̍dīi̍ nda̍ do̍ū yi̍i̍sīi̍ le̍ wo̍, 
mɛ̄ɛ̍ ya̍ I̍ di̍mu̍l nya̍ yɛ̍. Īwɔ̄sī o̍ īwɔ̄sī, o̍ pāŋgi̍i̍ A̍bīve̍ ni᷄ŋ nya̍ nɔ̄ ni̍ mī lā bīī 
bɔ̄ŋa᷅ŋndo̍ ho̍ō, kāni̍ fo̍ndōle̍, o̍ pāŋgi̍i̍ ke̍ŋ ni᷄ŋ ya̍ I̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ 
ni̍. Ndu̍yɛ̍, tē lā wa᷄ hūnɔ̄ɔ̍ ya̍ sōōlūū wo̍ pɛ̍, lā hu᷄ŋ a̍ sa̍lālā nya̍ nɔ̄ le̍ sōlīo̍o̍ nāa̍ ya̍ 
chu̍a̍ la̍ŋ. Lā hu᷅ŋ bālā fo̍ndō le̍. 

16“Ō fūla̍ o̍ ko̍ŋ kɔ̍ɔ̍lī, īwɔ̄sī o̍ īwɔ̄sī, lā nɔ̄ mī lā bīī bɔ̄ŋa᷅ŋ nda̍ bīī a̍ chīɔ̍ɔ̍ŋ kōūwɔ̄ɔ̍ 
wo̍. Tɔ̄lɔ̄ɔ̄lā tāse̍la̍ nya̍ chō kēēndūū, ɔ̄ɔ̄ kōūwɔ̄ɔ̄ o̍ chīɔ̄ɔ̄ŋ nyāa̍ŋ ni᷄ŋ nda̍ŋ, a̍ tɔ̄lɔ̄ɔ̄lā 
lāŋ nya̍ nɔ̄ ni̍ mī lā bīī bɔ̄ŋa᷅ŋndo̍ ho̍ō. O̍ wɔ̄sīo̍o̍ mɛ̄ɛ̄lu̍la̍ŋ, tē lā chīi̍ tɔ̄lɔ̄ɔ̄lā nyāla̍ 
hēēlū chi̍e̍e̍ pɛ̍, lā nɔ̄ vɛ̄lɛ̄ mī lā bīī bɔ̄ŋa᷅ŋndo̍. 

17Mɛ̄ɛ̍ nu̍a̍ā nya̍ nɔ̄ ni̍ mī lā bīī bɔ̄ŋa᷅ŋnda̍ŋ nda᷅ŋ. Īwɔ̄sī o̍ īwɔ̄sī pūa̍a̍ kpo̍u̍ ā nɔ̄ mā 
bɔ̄ɔ̄ŋi̍āŋ le̍ ya̍a̍ ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lāchī le̍ ya̍ sōōlūū wo̍. 

18“Ndu̍yɛ̍, tē lā dīī chɔ̄lūa̍a̍ pɛ̍, mī la̍ wa̍ kōo̍ma̍ ndāa̍ŋ sa̍lāla̍ŋ sōlīo̍o̍ nāa̍ ya̍ Mɛ̍lɛ̄kā 
chu̍a̍ pɛ̍, lā mɔ̍sɔ̄ŋā ma̍ŋ sa̍lāla̍ŋ sōlī a̍ bēe̍dīi̍ nda̍ dōū yi̍i̍sīi̍ le̍ wo̍ le̍. Chɔ̄lū nya̍ chō 
kōŋ sa̍lāa̍ sōlī o̍ ya̍lo̍ wo̍, chūɛ̄īmā chɔ̄lū kōŋ bɛ̍ɛ̍ lā nɔ̄ mī lā sōli̍ ma̍ŋ sa̍lāa̍ o̍ ya̍lo̍. 
Ndu̍yɛ̍, chūɛ̄īmā chɔ̄lū kōŋ mā nɔ̍ mī mā lɔ᷄l ku̍ya̍ le̍, lā nɔ̄ mī lā sōli̍ ma̍ŋ sa̍lāa̍ 
pāa̍le̍ le̍ŋ. 

19“Īwɔ̄sī o̍ īwɔ̄sī, tē lā wa̍ hūnɔ̄ɔ̍ a̍ tɔ̄lɔ̄ɔ̄la̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
ni᷄ŋ pɛ̍, tɔ̄lɔ̄ɔ̄lā tāse̍la̍ nya̍ kēēndūū o̍ chīɔ̄ɔ̄ŋ nyāa̍ŋ ni᷄ŋ nda̍ŋ, la̍ŋ nya̍ hu̍ŋ ni̍. “Lā 
di̍ī chūīŋ lēndōo̍ ɔ̄ɔ̄ sāā le̍ndōo̍ mī lā yāu̍ ndu̍ a̍ mɛ̄ɛ̄ma̍ kāla̍ ndɔ̄ wa̍ŋ te̍.” 

Būŋgāŋ Mɛl̄ɛk̄a̍ chūe̍l Is̍ɔl̄ūɛi̍y̍a̍ wo̍ŋ, a̍ nyɛ ̄o̍ chɔm̍ nda̍ le̍ tōsāa̍ wo̍ 
20“Wāŋnda̍ I̍sɔ̄lūɛ̄ī, I̍ cho̍ ki̍i̍la̍nɔ̍ nūu̍ vīōmɔ̄ɔ̄ mbō si᷄m nya̍ lāchī, mbō kūɛ̄ a̍ nya̍ o̍ 
lɛ̄ŋndē ya̍ I̍ bɛ̍ɛ̍ndīa̍a̍ le̍ nya̍ le̍ŋ ni᷄ŋ. Ndu̍ lo᷅ ni̍ŋ nya̍ māndāa̍ ni̍ ha̍a̍a̍ mī lā fūūlu̍u̍ 
o̍ lɛ̄ŋndē lēŋ ni᷄ŋ. 

21Le̍la̍ŋ, lā ya᷄ŋ ki̍i̍la̍nɔ̍ɔ̍ ko̍ŋ nīla̍ŋ, mī lā tōsa̍ nyɛ̄ o̍ nyɛ̄ o̍ di̍mu̍l nya̍ le̍ tōsāa̍. Lā 
si̍mūl ndu̍ le̍, kāni̍ fu̍u̍le̍, I̍ cho̍ ndu̍ dīo̍o̍ kē ō pīāā cha̍, wāna̍ o̍ wānā si̍mu̍l ndu̍ pɛ̍, 
ō me̍l nu̍m te̍. Nyɛ̄ pālāa̍ o̍ tu̍sī nu̍m chōo̍ ni̍, kāni̍ fo̍ndōle̍, ndu̍ cho̍ hɔ̄ltē nīle̍ŋ ni̍. 

22Tē lā tūēī ndu̍ dīōm pɛ̍, ndu̍yɛ̍ nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍, mī lā tōsa̍ ndu̍ 
pɛ̍, I̍ cho̍ sūŋgɔ̄ɔ̄ le̍ nya̍, mī sɔ̍ŋga̍ a̍ ya̍a̍mɔ̍ɔ̍wa̍a̍ nyāa̍ kpo̍u̍. 

23I̍ chō ki̍i̍la̍nɔ̍ nu̍u̍ vīōmɔ̄ɔ̄ mbō si᷄m nya̍ lāchī, mbō kūɛ̄ a̍ nya̍ o̍ lɛ̄ŋndē ya̍ chu̍e̍l 
nya̍ būŋgɛ̄i̍ le̍ŋ ni᷄ŋ. Le̍ŋ le̍ yɔ̍nūŋ ni̍ māā lɛ̄ŋndē A̍mɔ̍lu̍a̍i̍tīi̍ya̍, a̍ Hi̍ta̍i̍tīi̍ya̍, a̍ 
Pɛ̍lu̍i̍sa̍i̍tīi̍ya̍, a̍ Ke̍na̍na̍i̍tīi̍ya̍, a̍ Hi̍va̍i̍tīi̍ya̍ a̍ Chɛ̍bu̍sa̍i̍tīi̍ya̍. Ndu̍yɛ̍, kāa̍la̍ŋ nda᷅ŋ 
ki̍nɛ̍i̍, I̍ cho̍ sɔ̄ŋgā a̍ nda̍ mī ba̍su̍ nda̍ tɛ̍ɛ̍. 

24Tē lā lūɛ̄ī o̍ lɛ̄ŋnde̍ŋ nde᷅ŋ ni᷄ŋ pɛ̍, lā pi̍ɛ̍ī mɛ̄lɛ̄ka̍ā wāŋnda̍ ha̍ā ā pīɛ̄īya̍ le̍. Lā 
tu̍ŋndu̍ŋ nda̍ o̍ lābɛ̄ŋgu̍ ni̍ŋ mī lā sōōlu̍u̍ nda̍ le̍. Ka̍ā o̍ ka̍ā wɔ̄ɔ̍ŋ wāŋnda̍ ha̍ā ā 
chō tōsāa̍, lā tu̍āl ndu̍ kɔ̄ɔ̄lī le̍. Nyɛ̄ o̍ nyɛ̄ nda̍ sōōlūū māā mɛ̄lɛ̄ka̍ nda̍, lā tɛ̄ɛ̄mbu̍u̍ 
mu̍ŋ kpo̍u̍. Ndu̍yɛ̍, pōūtā nda̍ chɔ̄ū māā māsūŋgbu̍ mā sōōlūū la̍ŋ māā mɛ̄lɛ̄ka̍ā 
nda̍ la̍ŋ, mī lā pēsi̍ pe̍si̍ la̍ŋ kpo̍u̍. 

25Tē lā sōōlu̍u̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ pɛ̍, I̍ cho̍ nya̍ sa̍lā dɔ̄wɔ̄ɔ̄, mī ke̍ 
nya̍ nyɛ̄ dīa̍a̍ ta̍u̍ ta̍u̍ a̍ mɛ̄ŋmā kɛ̄ndīa̍ŋ. Ndu̍yɛ̍, nāā o̍ nāā cho̍ nya̍ tɛ̄ɛ̄ŋ, mī so̍li̍ 
la̍ŋ nya̍ tɛ̄ɛ̄ŋ. 

26I̍ cho̍ tōsā wānā la̍nɔ̍ o̍ wānā la̍nɔ̍ vi̍i̍kūū ni̍ŋ o̍ lɛ̄ŋndē nyāle̍ŋ ni᷄ŋ te̍, kɛ̄lɛ̄ŋgāā 
ni᷅ŋ te̍ mī wānā la̍nɔ̍ wa̍ nya̍ tɛ̄ɛ̄ŋ o̍ vi̍lū le̍. I̍ cho̍ nya̍ yōōmū vīlɛ̄īyo̍ kē. 

27“I̍ cho̍ tōsa̍ ya̍a̍mɔ̍ɔ̍wa̍a̍ nyāa̍ cho̍ nya̍ lāchī ki̍nɛ̍i̍ ya̍, mī sīōōŋīī bɛ̄ndūe̍i̍ bīī nda̍, 
nda̍ kpo̍u̍ mī kɔ̄lta̍ŋ lā lāāsi̍a̍ŋ nda̍ ni᷄ŋ. I̍ cho̍ ya̍a̍mɔ̍ɔ̍wa̍a̍ nyāa̍ sɛ̄ɛ̄ŋgi̍āŋndo̍ mālɔ̄ɔ̄ 
tɛ̄ɛ̄ŋ, mī to̍sa̍ nda̍ kpo̍u̍ mā nyāānu̍ŋ nya̍. 

28Hi̍va̍i̍tīi̍ya̍ a̍ cho̍ nya̍ lāchī wa̍ ni̍, Ke̍na̍na̍i̍tīi̍ya̍ ni̍, Hi̍ta̍i̍tīi̍ya̍ ni̍, tē ā tūēī nya̍ tɔ̍ɔ̍ 
pɛ̍, I̍ cho̍ tōsā mī sīōōŋīī bɛ̄ndūe̍i̍ bīī nda̍ le̍ nya̍ mā nyāānu̍ŋ. 

29Kɛ̍ ndu̍yɛ̍, I̍ so̍lī ni̍ŋ nda̍ o̍ wɔ̄sī pīlɛ̍ bɛ̄ŋgu̍ le̍, kāni̍ fo̍ndōle̍, yɔ̄ŋi̍ lɛ̄ŋnde̍ŋ lē pīɔ̍l 
mī lē lo̍ pɔ̄m, mī vīsīāā bīyāa̍ ā hu᷄ŋ ku̍ī nya̍ tɛ̄ɛ̄ŋ. 

30Kɛ̍, I̍ cho̍ nda̍ lō sōlīo̍o̍ ā pɔ̄mpɔ̍mbɔ̄ ha̍a̍a̍ mbō lō o̍ ko̍ŋ mī lā kūi̍ mī lā chūa̍ 
lɛ̄ŋnde̍ŋ kpo̍u̍. 

31I̍ cho̍ tōsā mī pɛ̄ŋgu̍la̍ lɛ̄ŋndē nyāle̍ŋ lā kāndu᷄ŋ o̍ Pēe̍ Si̍a̍ŋā Mɛ̄ŋmā Īhɛ᷄llo̍, mī lā 
kūɛ̄ a̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. O̍ ko̍ŋ kɔ̍ɔ̍lī, mī lā chɛ᷄ŋ vɛ̍lɛ̄ o̍ lɛ̄ŋndē 
po̍lte̍ŋ, mī lā kūɛ̄ a̍ Pēē Bɛ̍ndōo̍ Yūfi̍lu̍a̍tīī. I̍ cho̍ nya̍ kpāāyāa̍ kē mī lā wa̍ kɔ̄la̍ŋ a̍ 
ya̍a̍mɔ̍ɔ̍wa̍a̍ nyāa̍ cho̍ o̍ lɛ̄ŋndē lēŋ ni᷄ŋ nda̍ yōmɔ̄ɔ̍, ndu̍yɛ̍ mī I̍ to̍sa̍ mī lā sōli̍ nda̍ 
kpo̍u̍ o̍ lɛ̄ŋndē lēŋ ni᷄ŋ. 

32Ndu̍yɛ̍, tē lā lūɛ̄ī o̍ lɛ̄ŋnde̍ŋ nde᷅ŋ ni᷄ŋ pɛ̍, lā to̍sā chɛ̄la᷅ŋ o̍ chɛ̄la᷅ŋ a̍ wānāa̍ cho̍ o̍ 
lɛ̄ŋndē lēŋ ni᷄ŋ nda̍ le̍, kɛ̄lɛ̄ŋgāā a̍ mɛ̄lɛ̄ka̍a̍ ndāa̍ nda̍ pīɛ̄ī ya̍ le̍. 

33Lā chɛ᷅l mī wāŋnda̍ ha̍ā ā cha᷄l nya̍ tɛ̄ɛ̄ŋ o̍ lɛ̄ŋndē nyāle̍ŋ ni᷄ŋ te̍, kāni̍ fo̍ndōle̍, tē 
ā cha᷄l nya̍ tɛ̍ɛ̄ŋ pɛ̍, ā chō nya̍ yāŋɔ̄ɔ̄lē wɔ̄ɔ̍ŋnde̍ŋ yēŋ, mā tōsa̍ nya̍ bɛ̍ɛ̍, mī lā mūli̍ŋ 
mɛ̄lɛ̄ka̍a̍ ndāa̍ pīɛ̄īyo̍. O̍ ko̍ŋ, mā tōsa̍ mī lā tōsa̍ yɔ̄ŋ wɔ̄ɔ̍ŋndo̍.” 

Ɛ̍sɔ̍dɔ̍ɔ̄ 24 

A̍ kpe̍ma̍ Mɛl̄ɛk̄a̍ Ya̍a̍wɛɛ̄ ̄yii̍ ̍a̍ wāŋnda̍ Is̍ɔl̄ūɛī̄ yo̍ o̍kɔɔ̄ ̄
1O̍ ko̍ŋ kɔ̍ɔ̍lī, mī Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Chu̍a̍ E̍lɔ̄ŋ, a̍ Na̍da̍bī, a̍ Ābi̍hū, 
a̍ lāŋgba̍ā kālla̍ I̍sɔ̄lūɛ̄ī ŋ̄wāŋ be̍le̍-ŋɔ̍mmɛ̍ū, mī lā he᷄l o̍ pēmbēi̍ chōo̍ ya̍ Mɛ̄lɛ̄ka̍ 
lāchī. Tē lā hīŋ pɛ̍, lā si᷄m la̍nda̍ŋ mī lā sōōlu̍u̍ ya̍. 

2Nūm Mūu̍sē, nu᷄m pīlɛ̍ kpe̍ nɔ̄ ni̍ mā sɔ̍ɔ̍ŋgu̍u̍ ya̍ Mɛ̄lɛ̄ka̍ Ya̍a̍wɛ̄ɛ̍ īkɛ̄i̍, wāŋnda̍ ā 
tūa̍a̍ ki̍nɛ̍i̍ ā nɔ̄ mā si᷄m kɔ̄ɔ̄lī kɔ̄ɔ̄lī la̍nda̍ŋ mā sōōlu̍u̍ ya̍. Chɛ᷅l mī wānā o̍ wānā 
che̍le̍ŋ he̍l nu̍m kɔ̄ɔ̄lī le̍.” 

3O̍ ko̍ŋ kɔ̍ɔ̍lī, mī Mūu̍sē mi̍i̍ŋgū. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍, ndu̍yɛ̍ a̍ 
sāwāla̍ o̍ ke̍ ndu̍ la̍ŋ, mbō kɔ̍ do̍o̍nu᷄ŋ wāŋnda̍ I̍sɔ̄lūɛ̄ī ko̍na̍ kpo̍u̍. Mɛ̄ɛ̍ o̍ do̍o̍nu̍ŋ 
nda̍ ko̍na̍, nda̍ kpo̍u̍ ma̍ dīmī chōo̍ cho̍o̍ di̍ōm pīlɛ̍ āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mu̍l na̍a̍ ŋ̄ tūēī, ndu̍yɛ̍, ŋ̄ chō tōsā mɛ̄ɛ̍ o̍ di̍mi̍ yɛ̍.” 

4O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē, mi̍ Mūu̍sē po̍o̍nyīāā ndu̍ kpo̍u̍ 
o̍ yāu̍ chōo̍. Dīi̍mā ndɔ̄ɔ̍ īdīi̍yo̍ pu̍u̍ŋ, mi̍ Mūu̍sē ku̍ā mbo̍ kɔ̍ ta̍ŋgūl ma̍āŋndo̍ o̍ 
pēmbēi̍ bɛ̄ŋgu̍. Mbo̍ chūā pōūta̍ŋ tɔ̍ a̍ lā tīɔ̍ɔ̍ŋ, mbo̍ hāndū la̍ŋ o̍ ma̍āŋ kōŋ chōo̍. 
Pōūtā tɔ̍ a̍ lā tīɔ̍ɔ̍ŋnda̍ŋ nda᷅ŋ, la̍ŋ la̍ si̍m le̍ yu̍ŋgu̍la̍ tɔ̍ a̍ lā tīɔ̍ɔ̍ŋnda̍ŋ I̍sɔ̄lūɛ̄ī ni̍. 

5O̍ ko̍ŋ kɔ̍ɔ̍lī, mi̍ Mūu̍sē hɛ̍lī chūa̍a̍ pīāāndūa̍a̍ ā ti᷄ŋ mbo̍ vīām nda̍, ma̍ dīū chɔ̄lūa̍a̍ 
ma̍ sōlī sa̍lālā lūāmāāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Ma̍ sōlī vɛ̄lɛ̄ sa̍lālā īchāŋnja̍la̍ŋ a̍ 
nāūwāā tōōyīa̍a̍. 

6O̍ ko̍ŋ, mi̍ Mūu̍sē o̍ chu̍ā kōo̍ma̍ chɔ̄lūāā nda̍ dīu̍ wa̍ tɛ̄ndāa̍ tɛ̄ɛ̄ŋ, mbo̍ dūāū ma̍ŋ 
o̍ hɛ̄ŋgɔ̍ɔ̍ ni᷄ŋ, mbo̍ chūā mā tūa̍ŋ, mbo̍ fāsāŋīāā ma̍ŋ o̍ ma̍āŋndo̍. 

7O̍ ko̍ŋ kɔ̍ɔ̍lī, mbo̍ chūā yāu̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ mbo̍ kūmbī ndu̍ wāŋnda̍ 
kpo̍u̍ o̍ hɔ̄l. Nyɛ̍ o̍ nyɛ̄ wa̍ ō pōōnyīāā lēni᷄ŋ mbo̍ tōmbōlāl wāŋnda̍ ndu̍ chōo̍ cho̍o̍ 
nda̍ kpo̍u̍ ma̍ tūɛ̄ī. Mɛ̄ɛ̍ o̍ chi̍i̍ nda̍ ndu̍ tōmbōlāl, nda̍ kpo̍u̍ ma̍ dīmī chōo̍ cho̍o̍ 
di̍ōm pīlɛ̍ āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ ŋ̄ tūēī, ndu̍yɛ̍ ŋ̄ chō ndu̍ 
tōsā.” 

8O̍ ko̍ŋ, mi̍ Mūu̍sē chu̍ā vɛ̍lɛ̄ kōo̍ma̍ wa̍ o̍ hɛ̄ŋgɔ̍ɔ̍ ni᷄ŋ nda̍ŋ, mbo̍ fāsāŋīāā ma̍ŋ 
wāŋnda̍ chōo̍. Mbo̍ dīmī āā, “A̍ kōo̍wa̍ŋ ma᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ yīi̍ kpe̍ma̍a̍ a̍ nya̍ 
ni̍, mbo̍ kē nya̍ sāwāla̍ŋ nda᷅ŋ.” 

9O̍ ko̍ŋ, Mūu̍sē ni̍, E̍lɔ̄ŋ ni̍, Na̍da̍bī ni̍, Ābi̍hū ni̍, lāŋgba̍ā kālāā ŋ̄wāŋ be̍le̍-ŋɔ̍mmɛ̍ū 
wa̍ I̍sɔ̄lūɛ̄ī ni̍, ma̍ hēl pēmbēi̍ chōo̍. 

10Mɛ̄ɛ̍ nda̍ he᷄l, ma̍ chā Mɛ̄lɛ̄ka̍ I̍sɔ̄lūɛ̍i̍ya̍. Nyɔ̄ɔ̍ wa̍ ndu̍ ō kūāna̍ŋ o̍ pēlo̍ŋ 
tɛ̍ŋgɛ̄lɛ̍sɛ̄ɛ̍ nu̍a̍ā ŋ̄ chā āā ha̍la̍a̍ ni̍. Wānā a̍a̍ che᷅ nyɔ̄ɔ̍ ho̍ō īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ pɛ̍, 
nu̍a̍ wɔ̍ ko̍ mɛ̄ɛ̍ nda̍ bɛ̄ɛ̄ndīāā nu̍a̍ā fo̍ndāa̍ a̍ sāfa̍lūɛ̄, pōū ba̍ā kālā bɛ̄ndōo̍ yɛ̍. 

11Mi̍ wāŋ bɛ̄ndūa̍a̍ I̍sɔ̄lūɛ̄ī a̍ cha᷅ Mɛ̄lɛ̄ka̍ a̍ lēhɔ̄l pɛ̍ɛ̍ŋ, kɛ̍ Mɛ̄lɛ̄ka̍ yɔ᷄ŋ nda̍ nyɛ̄ o̍ nyɛ̄ 
le̍. Ma̍ dīā nyɛ̄ dīa̍a̍ Mɛ̄lɛ̄ka̍ o̍ hɔ̄l lo̍ŋ, ma̍ kōl dīōm pīlɛ̍. 

Mūu̍sē he̍l o̍ Pēmbīī Sa̍a̍nāīve̍ chōo̍ 
12Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “He̍l o̍ pēmbēi̍ he̍ī chōo̍ na̍nu᷄ŋ, mā hu̍ŋ 
chu᷅m le̍ te̍le̍ŋ ti᷄ŋ. I̍ cho̍ nu̍m pōūtā yɛ̍ndɛ̍la̍ŋ kē la̍ŋ tīɔ̍ɔ̍ŋ, lā sāwāla̍ nīla̍ŋ, lā chō 
lā pōōnyīāā lēchōo̍ la̍ŋ, ndu̍yɛ̍ mī chɔ̍m nu̍m nyɛ̄ o̍ nyɛ̄ nda̍ nɔ̄ le̍ tōsāa̍, le̍ mā kɔ̍ 
ke᷅ wāŋnda̍ I̍sɔ̄lūɛ̄ī.” 

13O̍ ko̍ŋ, mi̍ Mūu̍sē nda̍ wāna̍ ndɔ̄ ma̍lāa̍ Chɔ̄ɔ̍sūāā a̍ bɛ̍ɛ̍ndīa̍ŋ, ma̍ hēl o̍ pēmbīi̍ 
Mɛ̄lɛ̄kɛ̍i̍ chōo̍. 

14Lɔ̍ɔ̍ pa̍ mi̍ Mūu̍sē o̍ ku̍ā pēmbēi̍ chōo̍, mbo̍ di̍mūl wāŋ bɛ̄ndūa̍a̍ I̍sɔ̄lūɛ̄ī āā, “Lā 
chu̍m na̍a̍ o̍ dɔ̍ɔ̍ŋgɔ̍ɔ̍ ni᷄ŋ na̍ŋnu᷄ŋ, ŋ̄ chō hūnɔ̄ɔ̄. E̍lɔ̄ŋ ni̍, Hɔ̍ɔ̄ ni̍, ā chō na̍ŋnu᷄ŋ a̍ nya̍ 
la̍tu̍lu̍. Tē īsɔ̄ɔ̍ o̍ īsɔ̄ɔ̍ wa̍ le̍ dīmī pɛ̍, lā kōma̍l nda̍ mā bɛ̄ɛ̄ndi̍a̍a̍.” 

15O̍ ko̍ŋ, mɛ̄ɛ̍ Mūu̍sē o̍ he̍l o̍ pēmbēi̍ chōo̍, mi̍ yu̍mbu̍ yu̍mbo̍o̍ tūāl o̍ Pēmbīī 
Sa̍a̍nāīve̍ chōo̍ mbo̍ kūmbū ndi̍ kpo̍u̍. 

16Mi̍ Pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, ō tīū o̍ Pēmbīī Sa̍a̍nāīve̍ 
chōo̍ kpo̍u̍. Le̍ pālɛ̍i̍ ī ŋɔ᷄mpu᷅m yu̍mbu̍ yu̍mbo̍o̍ chō ō kūmbāā pēmbēi̍ kpu̍. O̍ 
pāa̍le̍ ŋɔ᷄mmɛ̍ūle̍ŋ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ ve̍e̍lū Mūu̍sē o̍ yu̍mbu̍ yu̍mbu̍ ko̍ŋ 
ni᷄ŋ. 

17Mɛ̄ɛ̍ wāŋnda̍ I̍sɔ̄lūɛ̄ī a̍ che᷅ pa̍ŋgēle̍ bɛ̄ndu̍ chɔ᷅m nāŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ o̍ 
Pēmbīī Sa̍a̍nāīve̍ chōo̍, nda̍ a̍a̍ cha᷅ ko̍ bɛ̍ɛ̍ āā yīŋndē bɛ̄ndūle̍ŋ kpo̍so̍ŋ le̍ wa̍ 
sānde̍i̍ ni̍. 

18Ndu̍yɛ̍, Mūu̍sē lo̍ pēmbēi̍ hēlɔ̄ɔ̍, mi̍ yu̍mbu̍ yu̍mbo̍o̍ ō kūmbū ndu̍ kpo̍u̍, le̍ pālɛ̍i̍ 
be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍ Mūu̍sē wa̍ o̍ yu̍mbu̍ yu̍mbu̍ ko̍ŋ ni᷄ŋ. 

Ɛ̍sɔ̍dɔ̍ɔ̄ 25 

Kēla̍ŋ le̍ tɛn̍dīi ̍kāsi ̍Mɛl̄ɛk̄a̍a̍ 
(Ɛ̍sɔ̍dɔ̍ɔ̄ 35:4-9) 

1O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

2“Di̍mu̍l wāŋnda̍ I̍sɔ̄lūɛ̄ī māā wānā o̍ wānā ō nɔ̄ mbō hīŋ a̍ kēla̍ŋ nāa̍ ya̍ chu̍a̍. 
Ndu̍yɛ̍, wānā o̍ wānā nyɛ̄ o̍ kɛ̍ɛ̍sīāā a̍ kɔ̄l ndɔ̄ɔ̍ le̍ yɔ̄ŋgōo̍ wo̍, ndu̍ ŋ̄ nɔ̄ ni̍ ma̍ bīī 
wānā ko̍ŋ o̍ bā. 

3Ndu̍yɛ̍, nyɛ̄m nda̍ nɔ̄ mā yɔ̄ŋgu̍ nāa̍ ya̍ chu̍a̍ māā lākē wo̍ŋ mu̍ŋ cho̍ mu᷅ŋ ni̍. 
Ko̍o̍līi̍yo̍ŋ, a̍ ka̍ni᷄ŋ hu̍mbo᷄ŋ, a̍ chīli̍ŋu̍ŋ būlɔ᷄ŋsīi̍yo̍ŋ, 

4a̍ kōlāla̍ kɛ̍ndɛ̄ kɛ̍ndɛ̄ la̍ŋ, a̍ kōlāla̍ fūŋi̍i̍ bu᷅li̍īye̍, a̍ kōlāla̍ fūŋi̍i̍ bɔ̍ɔ̄lɛ̍i̍, a̍ kōlāla̍ nda̍ 
tōōsi̍a̍a̍ a̍ fūŋi̍i̍ si̍a̍ŋɛ̄i̍ la̍ŋ, a̍ kōlāla̍ nda̍ tōōsīāā a̍ yīīŋīī chūīŋnda̍ la̍ŋ, 

5a̍ yāu̍la̍ sāā nda̍ bɛ̄ɛ̄ndīāā nɛ̍ŋgbɛ̄lɛ̍ la̍ŋ, a̍ yāu̍la̍ vīsīlā kɛ̄ndɛ̄ kɛ̍ndɛ̄la̍ŋ, a̍ yɔ̄mīī 
āke̍e̍sīāā ve̍, 

6a̍ chūɛ̄īma̍ cho̍ lē hɛ̄līo̍o̍ wa̍ŋ, a̍ nyɛ̄m chūŋ kɛ̄ndɛ̄ŋ nda̍ dūāū o̍ chūɛ̄īmā nda̍ tālā 
wa᷅ŋnda̍ o̍ lēbōl le̍ nda̍ hɛ̄līo̍o̍ wa̍ŋ, mā mūūli̍āŋ vɛ̍lɛ̄ nyɛ̄m mu᷅ŋ a̍ nyɛ̄m chūŋ 
kɛ̄ndɔ᷄ŋ, 

7a̍ pōū ɔ̍nɛ̍sī wo̍, a̍ pōūta̍ŋ lā pīlɛ̍ la̍ŋ le̍ dōmā bi̍ŋgī wānā so̍līāā lāsa̍lāa̍, a̍ nyɛ̄ 
wānā so̍līāā lāsa̍lāa̍ ō yīīnūŋ o̍ ta̍kpā le̍ Mɛ̄lɛ̄ka̍ dīōmndo̍ nyūnāa̍ wo̍, bɛ̄ɛ̄ndīa̍a̍. 

8Ndu̍yɛ̍, mā di̍mu̍l wāŋnda̍ I̍sɔ̄lūɛ̄ī mā tēŋgu̍l la̍ tɛ̍ndīi̍ kāsīo̍o̍, nāa̍ ya̍ Mɛ̄lɛ̄ka̍ wā 
wa̍ le̍ mī I̍ cha᷄l nda̍ tɛ̍ɛ̄ŋ. 

9Tɛ̍ndīi̍yo̍ ho̍ō tē lā wa̍ ndu̍ tāŋgūllo̍ pɛ̍, lā nɔ̄ mī lā tāŋgu̍l ndu̍, ndu̍yɛ̍ mī lā 
bɛ̄ɛ̄ndīa̍a̍ ndu̍ lēni᷄ŋ kpo̍u̍, mɛ̄ɛ̍ ya̍ I̍ cho̍ nya̍ chɔ̄m ō tūūlāā yɛ̍.” 

A̍ kɔf̍ū kpe̍ma̍ Mɛl̄ɛk̄a̍a̍ o̍kɔɔ̄̄ 
(Ɛ̍sɔ̍dɔ̍ɔ̄ 37:1-9) 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Di̍mu̍l wa᷅ŋnda̍ I̍sɔ̄lūɛ̄ī mā 
tōōsīa̍a̍ kɔ̍fū si̍m le̍ kpe̍ma̍ nu̍u̍ wo̍ a̍ yɔ̄m āke̍e̍sīāā wo̍. Kɔ̍fōo̍ ho̍ō, ō nɔ̄ mbō wa̍ 

bāndēi̍ nɛ̄īyo̍ lē yāa̍ a̍ īŋchi̍sīi̍la̍ŋ lā ŋɔ̄ma̍hīɔ̍ɔ̍lu̍, bu̍o̍o̍, nɛ̄īyo̍ lē dīi̍ŋ a̍ i̍ŋchi̍sīi̍la̍ŋ 
lā yāa̍. 

11Kɔ̍fōo̍ ho̍ō, lēni᷄ŋ ni̍ a̍ o̍ kɔ̄ɔ̍, ō nɔ̄ mbō wa̍ o̍ kūmbāā kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. 
O̍ ko̍ŋ kɔ̍ɔ̍lī, mī lā hāndu̍ kāndū īko̍o̍līi̍yo̍ o̍ kɔ̍fōo̍ ho̍ō bālɔ̄ɔ̍ lēchōo̍ chɛ̍ chɛ̍. 

12Ndu̍yɛ̍, mī lā tōōsīa̍a̍ ko̍o̍līi̍ye̍ kēla᷄ŋ ŋ̄ hīɔ̍ɔ̍lu̍ o̍ kɔ̍fōo̍ ho̍ō, mī lā wōu̍ mu̍ŋ o̍ pēlūŋ 
hīɔ̍ɔ̍lu̍ŋ kɔ̍fōo̍ ho̍ō, ba̍ā ŋ̄ mūu̍ŋ, ba̍ā ŋ̄ mūu̍ŋ. 

13Ndu̍yɛ̍, mī lā tōōsīa̍a̍ vɛ̄lɛ̄ yɔ̄mīī vīlɛ̄īye̍ a̍ yɔ̄m āke̍e̍sīāā wo̍, mī lā kūmbū la̍ŋ a̍ 
ko̍o̍līi̍ye̍. 

14Tē lā bɛ̄ɛ̄ndīa̍a̍ pɛ̍ kpɔ̍lɔ̄ŋnda̍ŋ nda᷅ŋ, lā wōu̍ la̍ŋ o̍ kēla᷄ŋ nya̍ tōōsīa̍a̍ o̍ kɔ̄fōo̍ ho̍ō 
wo̍ŋ, le̍ kɔ̄la̍ŋ a̍ kɔ̍fōo̍ ho̍ō. 

15Kpɔ̄lɔ̄ŋnda̍ŋ nda᷅ŋ, tē lā wōu̍ la̍ŋ pɛ̍, lo̍ŋ la̍ nɔ̍ ni̍ mī lā wa᷄, lā nɔ̍ mī lā sōli̍ la̍ŋ te̍. 

16O̍ ko̍ŋ kɔ̍ɔ̍lī, mā chu̍a̍ pōūtā yɛ̍ndɛ̍la̍ ti̍ɔ̍ɔ̍ŋndā ya̍ I̍ cho̍ nu̍m kē a̍ sāwāla̍ nīla̍ŋ lā 
pōōnyīāā lēchōo̍ la̍ŋ, mā dɔ̄ū la̍ŋ o̍ kɔ̍fōo̍ kōŋ ni᷄ŋ. 

17“O̍ ko̍ŋ kɔ̍ɔ̍lī, mī lā tōōsīa̍a̍ kūmbōo̍ o̍ kɔ̍fōo̍ ho̍ō a̍ ko̍o̍līi̍ kɛ̍ndɛ̄ kɛ̍ndɛ̄i̍, o̍ cho̍ 
kpe̍ŋgbe̍i̍ īnyīɛ̍ɛ̍yo̍ wo̍. Kūmbū kɔ̍fōo̍ ho̍ō, ō nɔ̄ mbō wa̍ bānde̍i̍ nɛ̄īyo̍ lē yāa̍ a̍ 
i̍ŋchi̍sīi̍la̍ŋ lā ŋɔ̄ma̍hīɔ̍ɔ̍lu̍, bu̍o̍o̍, nɛ̄īyo̍ lē dīi̍ŋ a̍ i̍ŋchi̍sīi̍la̍ŋ lā yāa̍. 

18O̍ ko̍ŋ, mi̍ lā tūūla̍ nyāā lākūmba᷅ŋnda̍ ā ŋīɔ̍ɔ̍ŋ o̍ kūmbū kpe̍ŋgbe̍i̍ īnyīɛ̍ɛ̍ kōŋ 
chōo̍ a̍ ko̍o̍līi̍ nya̍ chɔ̄ū a̍ ha̍mɛ̄i̍yo̍ ve̍. 

19Ho̍ō wa̍ pɛ̍ o̍ kūmbōo̍ mɛ̄ɛ̄lu̍la̍ŋ bāa̍ ō pīlɔ̍ɔ̍, ho̍ō wa̍ o̍ kūmbōo̍ mɛ̄ɛ̄lu̍la̍ŋ bāa̍ ō 
pīlɔ̄ɔ̍. Nyāā lākūmba᷅ŋāā nya̍ chō ka̍ŋ tu̍u̍lā wa̍, ā nɔ̄ mā wa̍ ā bīīla᷅ŋ a̍ kūmbū kɔ̍fū 
kpe̍ŋgbe̍i̍ īnyīɛ̍ɛ̍yo̍, mā wa̍ nyɛ̄ pīlɛ̍ kpe̍. 

20Nyāā lākūmba᷅ŋāā ŋīɔ̍ɔ̍ŋnda̍ ha̍ā, ā nɔ̄ mā wa̍ o̍ kūmbū kɔ̍fū kpe̍ŋgbe̍i̍ īnyīɛ̍ɛ̍yo̍ 
vēllāa̍ vēllē, ho̍ō wa̍ pɛ̍ o̍ kūmbū kōŋ mɛ̄ɛ̄lu̍la̍ŋ mātōū, ō pīlɔ̍ɔ̍ wa̍ o̍ kūmbōo̍ 
mɛ̄ɛ̄lu̍la̍ŋ mālūāŋ, mā mūlu̍la᷅ŋ hɔ᷅lla̍ vēllāa̍ vēllē, mā bɔ̄ŋa̍ kūmba᷅ŋnda̍ŋ lā tīɔ̍ɔ̍ŋ o̍ 
kūmbū kɔ̍fōo̍ lēchōo̍. 

21Mā chu̍a̍ pōūtā yɛ̍ndɛ̍la̍ ti̍ɔ̍ɔ̍ŋndā ya̍ I̍ cho̍ nu̍m kē a̍ sāwāla̍ nīla̍ŋ, lā pōōnyīāā 
lēchōo̍ la̍ŋ mā dɔ̄ū la̍ŋ o̍ kɔ̍fū kōŋ ni᷄ŋ. O̍ ko̍ŋ kɔ̍ɔ̍lī, mā ha̍ndu̍ kūmbū kɔ̍fū kōŋ 
lēchōo̍, o̍ cho̍ kpe̍ŋgbe̍i̍ īnyīɛ̍ɛ̍yo̍ wo̍. 

22O̍ kūmbū kōŋ chōo̍ o̍ nyāā lākūmba᷅ŋāā kāŋ tɛ̄ɛ̄ŋ, ndu̍ cho̍ wā kpe̍ŋgbe̍i̍ īnyīɛ̍ɛ̍yo̍ 
ni̍. Lo̍ŋ ya̍ I̍ cho̍ wā ni̍ mī ke̍ nūm sāwāla̍ nīla̍ŋ le̍ wāŋnda̍ I̍sɔ̄lūɛ̄ī.” 

A̍ Tib̍īi ̍nda̍ kɛs̄ī bēe̍dīi ̍wa᷅ o̍ yɔŋ̍ga᷄ŋ o̍ Mɛl̄ɛk̄a̍ lo̍ wo̍ o̍kɔɔ̄ ̄
(Ɛ̍sɔ̍dɔ̍ɔ̄ 37:10-16) 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ āā, “Lā nɔ̄ mī lā tōōsīa̍a̍ 
ti̍bīi̍yo̍ a̍ yɔ̄m āke̍e̍sīāā wo̍. Ti̍bīi̍yo̍ ho̍ō, ō nɔ̄ mbō wa̍ bāndēi̍ nɛ̄īyo̍ lē yāa̍, bu̍o̍o̍ 
nɛ̄īyo̍ lēpīlɛ̍ a̍ i̍ŋchi̍sīi̍la̍ŋ lā ŋɔ᷄mpu᷅m, hēlɔ̄ɔ̍, nɛ̄īyo̍ lē dīi̍ŋ a̍ i̍ŋchi̍sīi̍la̍ŋ lā yāa̍. 

24Ti̍bīi̍yo̍ ho̍ō bɛ̍ɛ̍, lā nɔ̄ mī lā kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. O̍ ko̍ŋ kɔ̍ɔ̍lī, 
mī lā ho᷄l kāndū īko̍o̍līi̍yo̍ o̍ ti̍bīi̍yo̍ ho̍ō lēchōo̍ chɛ̍ chɛ̍. 

25Ndu̍yɛ̍ vɛ̍lɛ̄, mī lā hāndu̍ ko̍o̍līi̍ye̍ o̍ ti̍bīi̍yo̍ bālɔ̄ɔ̍ lēchōo̍ chɛ̍ chɛ̍, hēlɔ̄ɔ̍ i̍ŋchi̍sīi̍la̍ŋ 
lā yāa̍. O̍ ko̍ŋ kɔ̍ɔ̍lī, mī ho᷄l vɛ̄lɛ̄ kāndū īko̍o̍līi̍yo̍ o̍ ko̍o̍līi̍ ke̍ŋ bālɔ̄ɔ̍ chɛ̍ chɛ̍. 

26O̍ ko̍ŋ kɔ̍ɔ̍lī, mī lā tōōsīa̍a̍ ko̍o̍līi̍ye̍ kēla᷄ŋ ŋ̄ hīɔ̍ɔ̍lu̍ o̍ pēlūŋ ti̍bīi̍yo̍ ho̍ō vēllāa̍ vēllē, 
kūmbūe̍i̍ he̍ī ŋ̄ mūu̍ŋ kūmbūe̍i̍ he̍ī ŋ̄ mūu̍ŋ. 

27Kēla᷄ŋ nya̍ chō mu᷅ŋ tōōsīāā le̍ kɔ̄la̍ŋ a̍ ti̍bīi̍yo̍ wo̍ŋ, ŋ̄ nɔ̄ mī ŋ̄ wa᷄ ŋ̄ hōlāā o̍ ko̍o̍līi̍ 
cho̍ ke̍ŋ i̍ ho̍lāā o̍ ti̍bīi̍yo̍ lēchōo̍ chɛ̍ chɛ̍ ve̍ īkɛ̄i̍. 

28Ndu̍yɛ̍, mī lā tōōsīa̍a̍ vɛ̄lɛ̄ kpɔ̄lɔ̄ŋnda̍ŋ a̍ yɔ̄m āke̍e̍sīāā wo̍ le̍ kɔ̄la̍ŋ a̍ ti̍bīi̍yo̍ ho̍ō, 
ndu̍yɛ̍ mī lā kūmbū la̍ŋ a̍ ko̍o̍līi̍ye̍. 

29O̍ ko̍ŋ kɔ̍ɔ̍lī, mī lā tōōsīa̍a̍ vɛ̄lɛ̄ ko̍o̍līi̍ kɛ̍ndɛ̄ kɛ̍ndɛ̄i̍ pēe̍tīi̍la̍ŋ, a̍ tāālāla̍ŋ, ndu̍yɛ̍ 
vɛ̍lɛ̄ mī lā tōōsi̍a̍a̍ ko̍o̍līi̍ kɛ̍ndɛ̄ kɛ̍ndɛ̄i̍ kpɛ̍ɛ̍nɔ̍ŋ, a̍ hɛ̄ŋgɛ̍i̍la̍ŋ le̍ mūɛ̄īmā 
mākīle̍pīi̍ma̍ wāŋnda̍ hūŋ māā lākē wa̍ŋ dɔ̄wɔ̄ɔ̍ lēni᷄ŋ. 

30Tē lā chīi̍ ti̍bīi̍yo̍ ho̍ō tōōsīāā pɛ̍ kpo̍u̍, lā chu̍a̍ ndu̍ lā kɔ̍ kɛ̍sī ndu̍ kɔ̍fū kpe̍ma̍a̍ 
lāchī. Ndu̍yɛ̍, le̍ te̍le̍ŋ o̍ te̍le̍ŋ, bēe̍dīi̍ cho̍ ō yɔ̄ŋga᷄ŋ nāa̍ ya̍ chu̍a̍ wo̍, ō nɔ̄ mbō wa̍ 
o̍ ti̍bīi̍ ko̍ŋ chōo̍.” 

A̍ nyɛ ̄kɛs̄īāā lāla̍mbūiy̍o̍ o̍kɔɔ̄ ̄
(Ɛ̍sɔ̍dɔ̍ɔ̄ 37:17-24) 

31Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ āā, “Lā nɔ̄ vɛ̄lɛ̄ mī lā tōōsīa̍a̍ nyɛ̄ 
kɛ̄sīāā lāla̍mbūi̍yo̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. Nyɛ̄ kɛ̄sīāā lāla̍mbūi̍yo̍ ho̍ō, tūmndo̍ ni̍, 
lɔ̄ɔ̍ ni̍, lā nɔ̄ mī lā wa̍ lā tōōsīāā a̍ ko̍o̍līi̍ nda̍ chūā a̍ ha̍mɛ̄i̍yo̍ ve̍. Ndu̍yɛ̍ tāālāla̍ nɔ̍ 
mī lā wa̍ lā tūūlīāā o̍ nyɛ̄ kɛ̄sīāā lāla̍mbūi̍yo̍ ho̍ō la̍ŋ ni̍, nyɛ̄la̍ nɔ̍ mī lā wa̍ o̍ bōlle̍ 
lā kūmbīa̍ŋ nda̍ŋ ni̍, a̍ pe̍e̍ŋge̍la̍ nɔ̍ mī lā wa̍ lā tūūlīāā lo̍ŋ nda̍ŋ, lā nɔ̄ mī lā wa̍ lā 
bīīla᷅ŋ na̍a̍ pi᷅lɛ̍ kpe̍. 

32Nyɛ̄ kɛ̄sīāā lāla̍mbūi̍yo̍ ho̍ō, ō nɔ̄ mbō nɔ̄ lɛ̄ūwo̍ŋ ŋ̄ ŋɔ᷄mpu᷅m. Kpēŋgēi̍ he̍ī ŋ̄ 
ŋga̍a̍, kpēŋgēi̍ he̍ī vɛ̍lɛ̄ ŋ̄ ŋga̍a̍. 

33Lɛ̄ūwūŋ ŋɔ᷄mpu᷅mndo̍ŋ mu᷅ŋ, ī kɛ᷅ o̍ kɛ᷅ ī nɔ̄ mī ī nɔ̄ nyɛ̄la̍ŋ lā yāa̍, māā ŋ̄bōōndu̍, 
mɛ̄ɛ̍ pe̍e̍ŋge̍la̍ ku̍u̍mīāāla̍ŋ lā wā nu̍a̍ā a̍ pēi̍ ī bālāā yɛ̍. 

34Nyɛ̄ kɛ̄sīāā lāla̍mbūi̍yo̍ ho̍ō lɛ̄ūwūŋ ndɔ̄ɔ̍ŋ, ī kɛ᷅ o̍ kɛ᷅ o̍ bōlle̍ŋ ī nɔ̄ mī ī nɔ̄ nyɛ̄la̍ŋ 
lā hīɔ̍ɔ̍lu̍, mɛ̄ɛ̍ pe̍e̍ŋge̍la̍ ku̍u̍mīāāla̍ŋ lā wā nu̍a̍ā a̍ pēi̍ ī bālāā yɛ̍. 

35Lɛ̄ūwu᷄ŋ cho̍ mu᷅ŋ o̍ nyɛ̄ kɛ̄sīāā lāla̍mbūi̍yo̍ ho̍ō, ŋ̄ ŋga̍a̍ ve̍llāa̍ vēllē wo̍ŋ mu᷅ŋ, ŋ̄ 
nɔ̄ mī ŋ̄ nɔ̄ bōōndo̍ŋ māā pe̍e̍ŋge̍la̍ ku̍u̍mīāā, nāa̍ ŋ̍ bɔ̍ɔ̍ŋi̍āŋ o̍ lɔ̄ɔ̍ wa̍. 

36Nyɛ̄ kɛ̄sīāā lāla̍mbūi̍yo̍ ho̍ō, lɔ̄ɔ̍ ndɔ̄ɔ̍ ni̍, lɛ̄ūwūŋ ndɔ̄ɔ̍ŋ ni̍, a̍ nyɛ̄la̍ cho̍ la̍ŋ māā 
pe̍e̍ŋge̍la̍ ku̍u̍mīāā la̍ŋ, lā nɔ̄ mī lā wa᷄ nyɔ̄ɔ̍ pīlɛ̍ kpe̍, ō tōōsīāā a̍ ko̍o̍līi̍ kɛ̍ndɛ̄ 
kɛ̍ndɛ̄ī nda̍ chɔ̄ū a̍ ha̍mɛ̄i̍yo̍ ve̍. 

37O̍ ko̍ŋ kɔ̍ɔ̍lī, mī lā tōōsi̍a̍a̍ la̍mbūi̍la̍ŋ lā ŋɔ᷄mmɛ̍ū, mā kɛ̍si̍ la̍ŋ o̍ fo̍ndāŋndā la̍ nɔ̍ 
le̍ wāa̍ o̍ nyɛ̄ kɛ̄sīāā lāla̍mbūi̍ ko̍ŋ chōo̍ la̍ŋ, le̍ mī lā wa᷄ nyɛ̄ wa̍wo̍ŋndo̍ yɔ̄ŋgōo̍ 
lāchī. 

38O̍ ko̍ŋ kɔ̍ɔ̍lī, mī lā tōōsi̍a̍a̍ ko̍o̍līi̍ kɛ̍ndɛ̄ kɛ̍ndɛ̄i̍ kpānya̍la̍ŋ, a̍ pēe̍tīi̍la̍ŋ le̍ wa̍llo̍ a̍ 
la̍mūi̍la̍ŋ nda᷅ŋ. 

39Nyɛ̄ kɛ̄sīāā lāla̍mbūi̍yo̍ ho̍ō a̍ wōlɔ̄ɔ̄lā ndɔ̄la̍ŋ kpo̍u̍, a̍ ko̍o̍līi̍ kɛ̍ndɛ̄ kɛ̍ndɛ̄i̍ nya̍ 
nɔ̄ ni̍ mī lā tōōsi̍a̍a̍ la̍ŋ. Ndu̍yɛ̍, ko̍o̍līi̍ŋ nya̍ nɔ̄ mī lā tōōsi̍a̍a̍ la̍ŋ ndo̍ŋ, ŋ̄ nɔ̄ mī ŋ̄ wa᷅ 
le̍ pa᷅ŋnda̍ŋ be̍le̍-ŋɔ̍mmɛ̍ū a̍ lā ŋu̍ɛ̍ɛ̍nu̍. 

40Ndu̍yɛ̍, nyɛ̄ kɛ̄sīāā lāla̍mbūi̍yo̍ ho̍ō a̍ wōlɔ̄ɔ̄lā ndɔ̄la̍ŋ, lā nɔ̄ mī lā tōōsi̍a̍a̍ la̍ŋ kpɛ̍ 
kpɛ̍ mɛ̄ɛ̍ ya̍ I̍ chɔ̍m nu̍m o̍ pēmbēi̍ he̍ī chōo̍ le̍ ndu̍ tōōsīa̍a̍ yɛ̍.” 

Ɛ̍sɔ̍dɔ̍ɔ̄ 26 

Tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ 
(Ɛ̍sɔ̍dɔ̍ɔ̄ 36:8-38) 

1Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ mbo̍ dīmī āā, “Lā nɔ̄ mī lā tēŋgu̍l la̍ 
tɛ̍ndīi̍yo̍ a̍ kōlā kɛ̍ndɛ̄ kɛ̍ndɔ̄ɔ̍ pɛ̄ŋgɔ̍ŋ tɔ̍. Kōlāa̍ ho̍ō ō nɔ̄ mbō wa᷄ ō tōōsīāā a̍ fūŋi̍i̍ 
kpe̍e̍ndɛ̄i̍, mī lā kēēku̍ fūŋi̍i̍ yɛ̍ yɛ̍i̍ o̍ ko̍lāa̍ ho̍ō ni᷄ŋ, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ 
fūŋi̍i̍ si̍a̍ŋɛ̄i̍. Ndu̍yɛ̍, mī lā hɔ̄ū nyāā lākūmba᷅ŋnda̍ o̍ kōlāla̍ŋ nda᷅ŋ chōo̍ kpo̍u̍. 

2Pɛ̄ŋgɛ̍ŋ tɔ̍ wo̍ŋ mu᷅ŋ, ŋ̄ nɔ̄ mī ŋ̄ wa᷄ kpɛ̍ŋnji̍, ī kɛ᷅ o̍ kɛ᷅, ī nɔ̄ mī ī wa᷄ bāndēi̍ le̍ nɛ̄īyo̍ 
be̍le̍-hi̍ɔ̍ɔ̍lu̍ a̍ lē dīi̍ŋ, bu̍o̍o̍, nɛ̄īyo̍ lē ŋɔ᷄mpu᷅m. 

3Ndu̍yɛ̍, kōlāa̍ ho̍ō, lā nɔ̄ mī lā sɔ̄ndū ndu̍ kōlāla̍ŋ lā tīɔ̍ɔ̍ŋ, ho̍ō pɛ̄ŋgɔ̍ŋ ŋ̄ ŋūɛ̍ɛ̍nu̍, 
ho̍ō pɛ̄ŋgɔ̍ŋ ŋ̄ ŋūɛ̍ɛ̍nu̍. 

4-5Kōlāla̍ ti̍ɔ̍ɔ̍ŋnda̍ŋ nda᷅ŋ, ō kɛ᷅ o̍ kɛ᷅, ō nɔ̄ mbō nɔ̄ kpɛ̍ɛ̍la̍ŋ lā yīyāā be̍le̍-ŋu̍ɛ̍ɛ̍nu̍ o̍ 
kpēŋgo᷄ŋ, le̍ la̍ŋ bɔ̄ŋāa̍ nāa̍ pi᷅lɛ̍. Ndu̍yɛ̍, kpɛ̍ɛ̍la̍ŋ nda᷅ŋ, lā nɔ̄ mī lā wa̍ lā tōōsīāā ā 
kōlā bu᷅li̍īyo̍. 

6Ndu̍yɛ̍, mī lā tōōsi̍a̍a̍ do̍lu̍ŋu̍ŋ ŋ̄ko̍o̍līi̍yo̍ŋ, be̍le̍-ŋu̍ɛ̍ɛ̍nu̍, le̍ wōūwo̍ o̍ kpɛ̍ɛ̍la̍ŋ 
nda᷅ŋ ni᷄ŋ le̍ kōlāla̍ ti̍ɔ̍ɔ̍ŋnda̍ŋ nda᷅ŋ bɔ̄ŋāa̍ vēllāa̍ vēllē, le̍ mbō sīmnu᷄ŋ nyɛ᷅ pīlɛ̍. 

7“O̍ ko̍ŋ kɔ̍ɔ̍lī, lā nɔ̄ vɛ̄lɛ̄ mī lā tōōsi̍a̍a̍ kōlā che᷅le̍ŋ pɛ̄ŋgɔ̍ŋ tɔ̍ a̍ ī pīlɛ̍ a̍ yīīŋīī 
chūīŋnda̍ le̍ kūmbɔ̄ɔ̍ o̍ tɛ̍ndīi̍yo̍ ho̍ō chōo̍. 

8Ndu̍yɛ̍ pɛ̄ŋgɛ̍ŋ tɔ̍ a̍ ī pīlɛ̍ wo̍ŋ mu᷅ŋ, ŋ̄ nɔ̄ mī ŋ̄ wa᷄ kpɛ̍ŋji̍, ī kɛ᷅ kɛ᷅, ī nɔ̄ mī ī wa᷄ 
bāndēi̍ nɛ̄īyo̍ be̍le̍-hi̍ɔ̍ɔ̍lu̍ a̍ lē ŋu̍ɛ̍ɛ̍nu̍, bu̍o̍o̍, nɛ̄īyo̍ lē ŋɔ᷄mpu᷅m. 

9Ndu̍yɛ̍, kōlāa̍ ho̍ō, lā nɔ̄ mī lā sɔ̄ndū ndu̍ kōlāla̍ŋ lā tīɔ̍ɔ̍ŋ, ho̍ō pɛ̄ŋgɔ̍ŋ ŋ̄ ŋūɛ̍ɛ̍nu̍, 
ho̍ō pɛ̄ŋgɔ̍ŋ ŋ̄ ŋɔ᷄mpu᷅m. Ndu̍yɛ̍ kōla̍ nɔ̍ pɛ̄ŋgɛ̍ŋ ŋɔ̍mpu᷅mndo̍ŋ ndo̍, ō chō hīōūwɔ̄ɔ̄ 
mbō tōl o̍ tɛ̍ndīi̍yo̍ sōndōo̍, lā nɔ̄ mī lā kpūlu̍ŋa̍ ndu̍ mī lā mīŋgi̍ ndu̍ pɛ̄ŋgɛ̄lā o̍ 
tɛ̍ndīi̍yo̍ chōo̍. 

10Kōlāla̍ ti̍ɔ̍ɔ̍ŋnda̍ŋ nda᷅ŋ, ō kɛ᷅ o̍ kɛ̄ ō nɔ̄ mbō nɔ̄ kpɛ̍ɛ̍la̍ŋ lā yīyāā be̍le̍-ŋu̍ɛ̍ɛ̍nu̍ o̍ 
kpēŋgo᷄ŋ, le̍ la̍ŋ bɔ̄ŋāa̍ nāa̍ pi᷅lɛ̍. 

11Ndu̍yɛ̍, mī lā tōōsi̍a̍a̍ do̍lu̍ŋu̍ŋ ŋ̄būlɔ̍ŋsīi̍yo̍ŋ be̍le̍-ŋu̍ɛ̍ɛ̍nu̍, le̍ wōūwo̍ o̍ kpɛ̍ɛ̍la̍ŋ 
nda᷅ŋ ni᷄ŋ le̍ kōlāla̍ ti̍ɔ̍ɔ̍ŋnda̍ŋ nda᷅ŋ bɔ̄ŋāa̍ vēllāa̍ vēllē, le̍ mbō sīmnu᷄ŋ ko̍lāa̍ ō pīlɛ̍. 

12Tē lā kūmbū tɛ̍ndīi̍yo̍ ho̍ō pɛ̍, kōlāla̍ nya̍ chō ndu̍ la̍ŋ ku̍mbɔ̄ɔ̄ la̍ŋ, ō ti᷄ŋ nɔ̄ mbō 
tōl tɛ̍ndīi̍yo̍ a̍ mākɔ̄ɔ̄ mbō wa᷄ ō lānda᷄ŋ, 

13mī ō ti᷄ŋ de᷄l o̍ tɛ̍ndīi̍yo̍ kpēŋgo᷄ŋ vēllāa̍ vēllē. O̍ cho̍ ko̍ŋ de̍lɔ̄ɔ̄ o̍ tɛ̍ndīi̍yo̍ kpēŋgo̍ŋ 
vēllāa̍ vēllē wo̍, ō kɛ᷅ kɛ᷅, ō nɔ̄ mbō wa᷄ bānde̍i̍ le̍ nɛ̄īyo̍ lē pīlɛ̍ a̍ tɛ̄ndāa̍ tɛ̍ɛ̄ŋ. 

14“Ndu̍yɛ̍ lā nɔ̄ vɛ̄lɛ̄ mī lā bɛ̄ɛ̄ndi̍a̍a̍ yāu̍la̍ chɔ̄lūa̍a̍ lā tīɔ̍ɔ̍ŋ, yāu̍la̍ sāā nda̍ bɛ̄ɛ̄ndīāā 
nɛ̍ŋgbɛ̄lɛ̍ la̍ŋ, a̍ yāu̍la̍ chūīŋnda̍, le̍ tɛ̍ndīi̍yo̍ ho̍ō chɔ̄ɔ̄lōo̍ kūmbɔ̄ɔ̍. 

15“O̍ ko̍ŋ kɔ̍ɔ̍lī, lā nɔ̄ vɛ̄lɛ̄ mī lā tōōsi̍a̍a̍ da̍kpe̍ŋnda̍ŋ a̍ yɔ̄m āke̍e̍sīāā wo̍ le̍ tɛ̍ndīi̍yo̍ 
ho̍ō. 

16Da̍kpe̍ŋnda̍ŋ nda᷅ŋ, ō kɛ᷅ o̍ kɛ̄ ō nɔ̄ mbō wa̍ hēlɔ̄ɔ̍ le̍ nɛ̄īyo̍ tɔ̍ a̍ le̍ ŋu̍ɛ̍ɛ̍nu̍, bu̍o̍o̍, 
nɛ̄īyo̍ lē dīi̍ŋ a̍ i̍ŋchi̍sīi̍la̍ŋ lā yāa̍. 

17Ndu̍yɛ̍, da̍kpe̍ŋnda̍ŋ nda᷅ŋ, ō kɛ᷅ o̍ kɛ̄ ō nɔ̄ mbō nɔ̄ yɔ̄mnde̍ ī ŋīi̍ŋ le̍ ndu̍ bɔ̄ŋāa̍ a̍ 
chāa̍ŋ ndɔ̄. Da̍kpe̍ŋnda̍ŋ nda᷅ŋ kpo̍u̍, nu̍a̍ā la̍ nɔ̍ ni̍ mī lā wa̍ lā tōōsīāā. 

18Da̍kpe̍ŋnda̍ŋ nda᷅ŋ, lā nɔ̄ mī lā wōu̍ la̍ŋ o̍ tɛ̍ndīi̍yo̍ bā tōūwo̍ bi̍dīi̍ŋ. 

19Ndu̍yɛ̍ mī lā bɛ̄ɛ̄ndi̍a̍a̍ nyɛ̄la̍ŋ be̍le̍-hi̍ɔ̍ɔ̍lu̍ a̍ ka̍ni̍i̍ hu̍mbūe̍i̍, le̍ da̍kpe̍ŋnda̍ bi̍dīi̍ŋ 
nda̍ŋ nda᷅ŋ sīmīo̍o̍ lēni᷄ŋ, da̍kpe̍ŋ o̍ da̍kpe̍ŋ lā tīɔ̍ɔ̍ŋ, ba̍ā ō pīlɛ̍, ba̍ā ō pīlɛ̍. 

20Ndu̍yɛ̍ da̍kpe̍ŋnda̍ŋ nda᷅ŋ lā nɔ̄ vɛ̄lɛ̄ mī lā wōu̍ bi̍dīi̍ŋ o̍ tɛ̍ndīi̍yo̍ bā lūāŋndo̍. 

21Ndu̍yɛ̍ la̍ŋ bɛ̍ɛ̍, lā nɔ̄ mī lā bɛ̄ɛ̄ndi̍a̍a̍ nyɛ̄la̍ŋ be̍le̍-hi̍ɔ̍ɔ̍lu̍ a̍ ka̍ni̍i̍ hu̍mbūe̍i̍, le̍ la̍ŋ 
sīmīo̍o̍ lēni᷄ŋ. Ō kɛ᷅ o̍ kɛ̄, ō nɔ̄ mbō nɔ̄ nyɛ̄lā sīmīāā lēni᷄ŋ nda̍ŋ nda᷅ŋ lā tīɔ̍ɔ̍ŋ, ba̍ā ō 
pīlɛ̍, ba̍ā ō pīlɛ̍. 

22O̍ ko̍ŋ kɔ̍ɔ̍lī, ō tɛ̍ndīi̍yo̍ ho̍ō a̍ mākɔ̄ɔ̄ bā pāa̍le̍ŋ lē dēllo̍, da̍kpe̍ŋnda̍ŋ lā nɔ̄ mī lā 
wa᷄ lā wōūwāā lo̍ŋ lā ŋɔ̍mpu᷅m. 

23Ndu̍yɛ̍, tɛ̍ndīi̍yo̍ ho̍ō o̍ sɔ̍ŋgi̍la̍ ndɔ̄la̍ŋ a̍ mākɔ̄ɔ̄, lā nɔ̄ mī lā tōōsi̍a̍a̍ da̍kpe̍ŋnda̍ŋ 
lā tīɔ̍ɔ̍ŋ. 

24Ndu̍yɛ̍ da̍kpe̍ŋnda̍ŋ nda᷅ŋ, lā nɔ̄ mī lā wa᷄ lā bɔ̄ŋāā lēbɛ̄ŋgu̍ na̍a̍ pi᷅lɛ̍. Lēchōo̍ bɛ̍ɛ̍ 
le̍nde̍ ko̍ni̍, la̍ nɔ̍ ni̍ mī lā wa᷄ lā bɔ̄ŋāā nāa̍ kēlɛ̄i̍ tāse̍i̍ ī chō wa̍. Nu̍a̍ā nya̍ nɔ̄ ni̍ mī 
lā tōōsi̍a̍a̍ da̍kpe̍ŋnda̍ŋ nda᷅ŋ. 

25Mɛ̄ɛ̍ fa̍ū fa̍ū, da̍kpe̍ŋnda̍ŋ nda᷅ŋ lā nɔ̄ mī lā wa᷄ lā wōūwāā o̍ tɛ̍ndīi̍yo̍ ho̍ō a̍ mākɔ̄ɔ̄ 
lā ŋɔ̄ma̍a̍. Ndu̍yɛ̍ da̍kpe̍ŋnda̍ŋ nda᷅ŋ lā nɔ̄ mī lā nɔ̄ nyɛ̄lā la̍ si᷅m le̍ni᷄ŋ nda̍ŋ tɔ̍ a̍ lā 
ŋɔ᷄mpu᷅m, ō kɛ᷅ o̍ kɛ̄ nyɛ̄lā sīmāā lēni᷄ŋ nda̍ŋ lā tīɔ̍ɔ̍ŋ, lā tōōsīāā a̍ ka̍ni̍i̍ hu̍mbūe̍i̍. 

26“Ndu̍yɛ̍ lā nɔ̄ mī lā tōōsi̍a̍a̍ yɔ̄mīī vīlɛ̄īye̍ a̍ yɔ̄m āke̍e̍sīāā wo̍, ī ŋūɛ̍ɛ̍nu̍ le̍ wōūwo̍ 
o̍ da̍kpe̍ŋnda̍ cho̍ o̍ tɛ̍ndīi̍yo̍ kpēŋgēi̍ pīlɛ̍i̍ la̍ŋ, 

27ī ŋūɛ̍ɛ̍nu̍ vɛ̍lɛ̄ le̍ wōūwo̍ o̍ da̍kpe̍ŋnda̍ cho̍ kpēŋgēi̍ pīlɛ̍i̍ la̍ŋ, ī ŋūɛ̍ɛ̍nu̍ vɛ̍lɛ̄, le̍ 
wōūwo̍ o̍ da̍kpe̍ŋnda̍ŋ o̍ tɛ̍ndīi̍yo̍ a̍ mākɔ̄ɔ̄, bā pāa̍le̍ŋ lē dēl lo̍. 

28Yɔ̄mīī ŋūɛ̍ɛ̍nu̍i̍i̍ nya̍ chō he̍ī wōū le̍ da̍kpe̍ŋnda̍ la̍ŋ sāa̍ ve̍, yɔ̄mndo̍ ō pīlɔ̍ɔ̍ nɔ̄ 
mbō wa᷄ ō hōlāā o̍ da̍kpe̍ŋnda̍ la̍ŋ chɔ̍ŋ kpe̍ŋge̍i̍ ī pīlɛ̍i̍ o̍ tɛ̍ndīi̍yo̍ mbō fūūlu̍u̍ 
kpēŋgēi̍ ī pīlɛ̍i̍ di̍. 

29Da̍kpe̍ŋnda̍ŋ nda᷅ŋ, lā nɔ̄ mī lā kūmbū la̍ŋ kpo̍u̍ a̍ ko̍o̍līi̍ye̍. Ndu̍yɛ̍ yɔ̄mīī vīlɛ̄i̍ nɔ̍ 
ke̍ŋ mī ī wa᷄ māā lākpɔ̄lɔ̄ŋnde̍ bɛ̍ɛ̍, lā nɔ̄ mī lā kūmbū ndi̍ a̍ ko̍o̍līi̍ye̍. O̍ ko̍ŋ kɔ̍ɔ̍lī, 
mī lā wōu̍ kēla᷄ŋ ŋ̄ko̍o̍līi̍yo̍ŋ o̍ da̍kpe̍ŋnda̍ la̍ŋ, le̍ yɔ̄mīī vīlɛ̄ī kēŋ wōūwo̍ lēni᷄ŋ. 

30Tɛ̍ndīi̍yo̍ ho̍ō, mɛ̄ɛ̍ ya̍ I̍ chɔ̍m nu̍m ndu̍ ō tūūlāā o̍ pēmbēi̍ he̍ī chōo̍ le̍ ndu̍ 
tāŋgūllo̍ yɛ̍, le̍nde̍ nya̍ nɔ̍ ni̍ mī lā tāŋgu̍l ndu̍. 

31“O̍ ko̍ŋ kɔ̍ɔ̍lī, mī lā tōōsi̍a̍a̍ kōlā kɛ̍ndɛ̄ kɛ̍ndɔ̄ɔ̍ a̍ fūŋi̍i̍ kpe̍e̍ndɛ̄i̍, ndu̍yɛ̍ mī lā 
kēēku̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ lēni᷄ŋ. Ndu̍yɛ̍, mī lā hɔ̄ū nyāā 
lākūmba᷅ŋnda̍ lēchōo̍ kpo̍u̍. 

32Ndu̍yɛ̍, mī tōōsi̍a̍a̍ sūŋgbu̍a̍ŋ mā hīɔ̍ɔ̍lu̍ a̍ yɔ̄m āke̍e̍sīāā wo̍, mī lā kūmbū ma̍ŋ 
kpo̍u̍ a̍ ko̍o̍līi̍ye̍, le̍ kōlāa̍ ho̍ō bāa̍. O̍ ko̍ŋ kɔ̍ɔ̍lī, mī lā tōōsi̍a̍a̍ nyɛ̄la̍ŋ lā hi̍ɔ̍ɔ̍lu̍ a̍ 
ka̍ni̍i̍ hu̍mbūe̍i̍, le̍ sūŋgbu̍ma̍ ma̍ŋ sīmīo̍o̍ lēni᷄ŋ. O̍ ko̍ŋ kɔ̍ɔ̍lī, mī lā tōōsi̍a̍a̍ do̍lu̍ŋu̍ŋ 
ŋ̄ko̍o̍līi̍yo̍ŋ le̍ kōlāa̍ ho̍ō bāa̍. 

33“Ndu̍yɛ̍, mī lā bāa̍ kōlāa̍ ho̍ō o̍ do̍lu̍ŋu̍ŋ ŋ̄ko̍o̍līi̍ŋ mu̍ŋ o̍ tɛ̍ndīi̍yo̍ ho̍ō ni᷄ŋ, mbō 
kēlū tɛ̍ndīi̍yo̍ tɛ̄ɛ̄ŋ. Kōlāa̍ ho̍ō, ndu̍ cho̍ fo̍ndāŋ kāsi̍ hi̍o̍ū kpo̍u̍ wo̍ pīɔ̄ū tɛ̄ɛ̄ŋ a̍ 
fo̍ndāŋ kāsīo̍o̍ ō pīlɔ̍ɔ̍ ni̍. O̍ ko̍ŋ, mī lā chu̍a̍ kɔ̍fū kpe̍ma̍a̍, mī lā kɔ̍ kɛ̍sī ndu̍ o̍ kōlā 
ko̍ŋ kɔ̄ɔ̄lī, o̍ fo̍ndāŋ kāsi̍ hi̍o̍ū kpo̍u̍. 

34O̍ ko̍ŋ kɔ̍ɔ̍lī, mī lā chu̍a̍ kūmbū kɔ̍fōo̍ ho̍ō, o̍ cho̍ kpe̍ŋgbe̍i̍ īnyīɛ̍ɛ̍yo̍ wo̍, mī lā kɔ̍ 
kɛ̍sī ndu̍ o̍ kɔ̍fū ko̍ŋ chōo̍ o̍ fo̍ndāŋ kāsi̍ hi̍o̍ū kpo̍u̍ wo̍. 

35Ndu̍yɛ̍, mī lā chūa̍ ti̍bīi̍yo̍ a̍ nyɛ̄ kɛ̄sīāā lāla̍mbūi̍yo̍, mī lā kɛ̄si̍ la̍ŋ vēllāa̍ vēllē o̍ 
fo̍ndāŋ kāsīo̍o̍ pīlɔ̍ɔ̍. Tē lā kɛ̄si̍ pɛ̍ ti̍bīi̍yo̍ bā lūāŋndo̍, lā kɛ̄si̍ nyɛ̄ kɛ̄sīāā 
lāla̍mbūi̍yo̍ bā tōūwo̍. 

36“O̍ ko̍ŋ kɔ̍ɔ̍lī, mī lā tōōsi̍a̍a̍ kōlā kɛ̍ndɛ̄ kɛ̍ndɛ̄ che᷅le̍ŋ a̍ fūŋi̍i̍ kpe̍e̍ndɛ̄i̍, mī lā 
kēēku̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ lēni᷄ŋ. Ndu̍yɛ̍, mī lā hɔ̄ū nyāā 
lākūmba᷅ŋnda̍ lēchōo̍ kpo̍u̍. 

37Ndu̍yɛ̍, mī lā tōōsi̍a̍a̍ yɔ̄mīī vīlɛ̄īye̍ ī ŋu̍ɛ̍ɛ̍nu̍ a̍ yɔ̄m āke̍e̍sīāā wo̍, mī lā kūmbū 
ndi̍ kpo̍u̍ a̍ ko̍o̍līi̍ye̍. O̍ ko̍ŋ kɔ̍ɔ̍lī, mī lā tōōsi̍a̍a̍ vɛ̄lɛ̄ nyɛ̄la̍ŋ lā ŋu̍ɛ̍ɛ̍nu̍ a̍ chīli̍ŋi̍i̍ 
būlɔ᷄ŋsīi̍ye̍ le̍ yɔ̄mnde̍ he̍ī sīmīo̍o̍ lēni᷄ŋ. Ndu̍yɛ̍, mī lā tōōsi̍a̍a̍ do̍lu̍ŋu̍ŋ ŋ̄ko̍o̍līi̍yo̍ŋ 
le̍ kōlāa̍ ho̍ō bāa̍ o̍ yɔ̄mīī kēŋ.” 

Ɛ̍sɔ̍dɔ̍ɔ̄ 27 

A̍ mɛɛ̄ ̍nda̍ nɔ ̄mā tōōsia̍̍a̍ ma̍āŋ nda̍ lūām sa̍lāla̍ŋ lēchōo̍ wo̍ yɛ ̄o̍kɔɔ̄ ̄
(Ɛ̍sɔ̍dɔ̍ɔ̄ 38:1-7) 

1O̍ ko̍ŋ kɔ̍ɔ̍lī mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Lā nɔ̄ mī lā tāŋgu̍l 
ma̍āŋndo̍ a̍ yɔ̄m āke̍e̍sīāā wo̍. Ma̍āŋndo̍ ho̍ō, ō nɔ̄ mbō wa̍ bāndēi̍ nɛ̄īyo̍ lē 

ŋɔ᷄mmɛ̍ū a̍ i̍ŋchi̍sīi̍la̍ŋ lā ŋɔ᷄mpu᷅m, bu̍o̍o̍ nɛ̄īyo̍ lē ŋɔ᷄mmɛ̍ū a̍ i̍ŋchi̍sīi̍la̍ŋ lā 
ŋɔ᷄mpu᷅m, hēlɔ̄ɔ̍ nɛ̄īyo̍ lē hi̍ɔ̍ɔ̍lu̍ a̍ i̍ŋchi̍sīi̍la̍ŋ lā ŋɔ᷄mpu᷅m. 

2Ma̍āŋndo̍ ho̍ō sɔ̍ŋgi̍la̍ ndɔ̄la̍ hi̍ɔ̍ɔ̍lu̍la̍ŋ lēchōo̍, o̍ sɔ̍ŋgi̍ o̍ sɔ̍ŋgi̍ lā nɔ̄ mī lā sōli̍ nyɔ̄ɔ̍ 
lo̍ŋ māā lēē. Ma̍āŋndo̍ ho̍ō ni̍, nyɛ̄lā nya̍ chō la̍ŋ si̍mī o̍ sɔ̍ŋgi̍la̍ ndɔ̄la̍ŋ nda̍ŋ ni̍, lā 
nɔ̄ mī ā wa᷄ lā bīīla᷅ŋ. Ndu̍yɛ̍, mī lā kūmbū ndu̍ kpo̍u̍ a̍ chīli̍ŋi̍i̍ būlɔ̍ŋsīi̍ye̍. 

3O̍ ko̍ŋ kɔ̍ɔ̍lī, mī lā tōōsi̍a̍a̍ wōlɔ̄ɔ̄lā nya̍ nɔ̄ le̍ wa̍llo̍ tōsāa̍ o̍ ma̍āŋndo̍ ho̍ō la̍ŋ a̍ 
būlɔ̍ŋsīi̍ye̍, kpɛ̍ɛ̍nɔ̍ŋ le̍ pūlta̍ŋ kɔ̄ndɔ̄ɔ̍ lēni᷄ŋ, a̍ si̍ɔ̍būi̍la̍ŋ, a̍ hɛ̄ŋgɛ̍i̍la̍ŋ le̍ kōo̍wa̍ŋ 
bīyɔ̄ɔ̍ lēni᷄ŋ le̍ fāsāŋīa̍a̍ o̍ ma̍āŋndo̍, a̍ chūlā sa̍ŋgi̍la̍ŋ le̍ vīsīŋ lāsa̍la᷄ŋ, a̍ hɛ̄ŋgɛ̍i̍la̍ŋ 
le̍ yīŋnde̍ŋ chūa̍a̍ lēni᷄ŋ. 

4O̍ ko̍ŋ kɔ̍ɔ̍lī, mī lā tōōsi̍a̍a̍ būlɔ̍ŋsīi̍ye̍ kpāsāa̍ le̍ ndu̍ kɛ̄sīo̍o̍ o̍ ma̍āŋndo̍ chōo̍ nāa̍ 
nya̍ nɔ̄ mī lā dɔ̄ū yīŋnde̍ŋ o̍ ma̍āŋndo̍ chōo̍ wa̍. Kpāsā ko̍ŋ, lā nɔ̄ mī lā wōu̍ kēla᷄ŋ 
būlɔ̍ŋsīi̍yo̍ŋ ŋ̄ hīɔ̍ɔ̍lu̍ o̍ sɔ̍ŋgi̍la̍ŋ ndɔ̄la̍ŋ vēllāa̍ vēllē. 

5Tē lā tōōsi̍a̍a̍ ndu̍ pɛ̍, lā kɛ̄si̍ ndu̍ o̍ ma̍āŋndo̍ chōo̍, mī tūm ndɔ̄ɔ̍ tōl ti᷄ŋ lēni᷄ŋ. 

6Ndu̍yɛ̍, mī lā tōōsi̍a̍a̍ yɔ̄mīī vīlɛ̄īye̍ a̍ yɔ̄m āke̍e̍sīāā wo̍ le̍ ma̍āŋndo̍ ho̍ō, mī lā 
kūmbū ndi̍ kpo̍u̍ a̍ būlɔ̍ŋsīi̍ye̍. 

7O̍ ko̍ŋ kɔ̍ɔ̍lī, mī lā wōu̍ yɔ̄mīī vīlɛ̄ī kēŋ o̍ kēla᷄ŋ nya̍ chō tōōsīāā o̍ ma̍āŋndo̍ vēllāa̍ 
vēllē wo̍ŋ, mī yɔ̄mīī kēŋ ī wa᷄ lo̍ŋ le̍ kɔ̄la̍ŋ a̍ ma̍āŋndo̍ ho̍ō. 

8Ma̍āŋndo̍ ho̍ō, tē lā wa̍ ndu̍ tōōsi̍a̍a̍ pɛ̍, a̍ pɛ̍ŋgɔ̍ŋ nya̍ nɔ̄ ni̍ mī lā tōōsi̍a̍a̍ ndu̍, 
mbō ō wa᷄ ō kūmbīa̍ŋ le̍ni̍ŋ. Mɛ̄ɛ̍ ya̍ I̍ chɔ̍m nu̍m o̍ pēmbēi̍ chōo̍ le̍ ma̍āŋndo̍ ho̍ō 
tāŋgūllo̍ yɛ̍, le̍nde̍ nya̍ nɔ̄ ni̍ mī lā tāŋgu̍l ndu̍.” 

A̍ mɛɛ̄ ̍nda̍ nɔ ̄mā tōōsia̍̍a̍ la̍ū ba̍lu̍ tɛn̍dīi ̍Mɛl̄ɛk̄a̍ Ya̍a̍wɛɛ̄ ̄wo̍ wo̍ yɛ ̍
(Ɛ̍sɔ̍dɔ̍ɔ̄ 38:9-20) 

9Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Tɛ̍ndīi̍ nya̍ chō ho̍ō tāŋgūl le̍ ya̍ wo̍, ō 
nɔ̄ mbō nɔ̄ la̍ūwo̍ ō bālāā ndu̍ chɛ̍ chɛ̍. La̍ūwo̍ ho̍ō, ō nɔ̄ mbō wa̍ ō bɔ̄ŋāā kpɔ̍kɔ̍su̍ 
a̍ kōlāla̍ nda̍ tōōsīāā a̍ fūŋi̍i̍ kɛ̍ndɛ̄ kɛ̍ndɛ̄ī kpēēndɛ̄i̍ la̍ŋ. Kōla̍ nɔ̍ mbō wa᷄ bā tōūwo̍ 
wo̍, ō nɔ̄ mbō wa̍ bāndēi̍ nɛ̄īyo̍ kɛ̄mɛ̄ a̍ be̍le̍-ŋu̍ɛ̍ɛ̍nu̍. 

10Ndu̍yɛ̍ mī lā tōōsi̍a̍a̍ sūŋgbu̍a̍ŋ bi̍dīi̍ŋ a̍ būlɔ̍ŋsīi̍ye̍, mī lā sīmi̍ ma̍ŋ bā tōūwo̍ le̍ 
kōlāa̍ ho̍ō lāndɔ̄ɔ̍. Mī lā tōōsi̍a̍a̍ vɛ̄lɛ̄ nyɛ̄la̍ŋ bi̍dīi̍ŋ a̍ būlɔ̍ŋsīi̍ye̍, le̍ ma̍ŋ sīmīo̍o̍ 
lēni᷄ŋ. O̍ ko̍ŋ kɔ̍ɔ̍lī, mī lā tōōsi̍a̍a̍ ka̍ni̍i̍ hu̍mbūe̍i̍ do̍li̍ŋndo̍ŋ, a̍ chīli̍ŋu̍ŋ vi̍lɛ̄īyo̍ŋ le̍ 
kōlāa̍ ho̍ō bāa̍. 

11La̍ūwo̍ ho̍ō bā lūāŋndo̍ bɛ̍ɛ̍, kōla̍ nɔ̍ mbō wa᷄ ō lāndāā lo̍ŋ ndo̍ ō nɔ̄ mbō wa̍ 
nɛ̄īyo̍ kɛ̄mɛ̄ a̍ be̍le̍-ŋu̍ɛ̍ɛ̍nu̍, sūŋgbu̍a̍ŋ bɛ̍ɛ̍ bi̍dīi̍ŋ, a̍ nyɛ̄lā ma̍ si᷅m le̍ni̍ŋ nda̍ŋ bi̍dīi̍ŋ, 
kpo̍u̍ lā nɔ̄ mī lā wa᷄ lā tōōsīāā a̍ būlɔ̍ŋsīi̍ye̍. Ndu̍yɛ̍ do̍lu̍ŋu̍ŋ nɔ̍ mī ŋ̄ wa᷄ lo̍ŋ ndo̍ŋ 
ni̍, a̍ chīli̍ŋu̍ŋ vi̍lɛ̄īyo̍ŋ, ŋ̄ nɔ̄ mī ŋ̄ wa᷄ ŋ̄ tōōsīāā a̍ ka̍ni̍i̍ hu̍mbūe̍i̍. 

12La̍ūwo̍ ho̍ō bā pāa̍le̍ŋ lē dēllo̍, kōla̍ nɔ̍ mbō wa᷄ ō lāndāā lo̍ŋ ndo̍, ō nɔ̄ mbō wa̍ 
bāndēi̍ nɛ̄īyo̍ be̍le̍-ŋɔ̍mmɛ̍ū a̍ lē ŋu̍ɛ̍ɛ̍nu̍. Ndu̍yɛ̍, sūŋgbu̍a̍ŋ mā nɔ̄ mī mā wa᷄ lo̍ŋ 
tɔ̍, a̍ nyɛ̄lā ma̍ si᷅m le̍ni̍ŋ nda̍ŋ vɛ̄lɛ̄ tɔ̍. 

13La̍ūwo̍ ho̍ō nāa̍ lu̍ɛ̍i̍yāa̍, bā pāa̍le̍ŋ lē chāŋndo̍, kōla̍ nɔ̍ mbō wa᷄ ō lāndāā lo̍ŋ 
ndo̍, ō nɔ̄ mbō wa̍ bānde̍i̍ nɛ̄īyo̍ be̍le̍-ŋɔ̍mmɛ̍ū a̍ lē ŋu̍ɛ̍ɛ̍nu̍. 

14-15Nāa̍ lu̍ɛ̍i̍yāa̍ ha̍ā, o̍ īkpēŋgū o̍ īkpēŋgū lā nɔ̄ mī lā sīmi̍ sūŋgbu̍a̍ŋ mā yāa̍, a̍ 
nyɛ̄lā ma̍ si᷅m le̍ni̍ŋ nda̍ŋ lā yāa̍. Ndu̍yɛ̍ kōlāla̍ nɔ̍ mī wa᷄ lā lāndāā o̍ kpēŋgo᷄ŋ mu᷅ŋ 
vēllāa̍ vēllē la̍ŋ, ō kɛ᷅ kɛ᷅, ō nɔ̄ mbō wa̍ bāndēi̍ nɛ̄īyo̍ bi̍dīi̍ŋ, a̍ lē dīi̍ŋ a̍ i̍ŋchi̍sīi̍la̍ŋ lā 
ŋɔ᷄mpu᷅m. 

16Nāa̍ lu̍ɛ̍i̍yāa̍ ha̍ā, kōlāa̍ nɔ̄ mbō wa᷄ ō lāndāā o̍ dīō, bānde̍i̍ nɛ̄īyo̍ be̍le̍-ya̍a̍. Kōlāa̍ 
ho̍ō, ō nɔ̄ mbō wa̍ ō tōōsīāā a̍ fūŋi̍i̍ kpe̍e̍ndɛ̄i̍, ndu̍yɛ̍ mā kēēlu̍ fūŋi̍i̍ yɛ̍ yɛ̍i̍ lēni᷄ŋ, 
fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍. Ndu̍yɛ̍, mī lā hɔ̄ū ndu̍ nyɛ̄ kɛ̄ndɛ̄ kɛ̍ndɛ̄. 
Kōlāa̍ ho̍ō, ō nɔ̄ mbō wa᷄ ō lāndāā o̍ sūŋgbu̍a̍ŋ mā hi̍ɔ̍ɔ̍lu̍, mā sīmīāā o̍ nyɛ̄lā ma̍ 
si᷅m nda̍ŋ ni᷄ŋ lā hīɔ̍ɔ̍lu̍. 

17Sūŋgbu̍ma̍ nɔ̍ mī mā bālu̍ la̍ūwo̍ ho̍ō wa̍ŋ kpo̍u̍, chīli̍ŋi̍i̍ vi̍lɛ̄īye̍ ī nɔ̄ mī ī wa᷄ ī 
hōlāā o̍ ma̍ŋ chɛ̍ chɛ̍, ī tōōsīāā a̍ ka̍ni̍i̍ hu̍mbūe̍i̍. Do̍lu̍ŋu̍ŋ nɔ̍ mī ŋ̄ wa᷄ o̍ sūŋgbu̍a̍ŋ 
ndo̍ŋ, ŋ̄ nɔ̄ mī ŋ̄ wa᷄ ŋ̄ tōōsīāā a̍ ka̍ni̍i̍ hu̍mbūe̍i̍. Ndu̍yɛ̍ nyɛ̄lā mā nɔ̍ mī mā si᷄m 
lēni᷄ŋ nda̍ŋ, lā nɔ̄ mī lā wa᷄ lā tōōsīāā a̍ būlɔ̍ŋsīi̍ye̍. 

18La̍ūwo̍ ho̍ō, ō nɔ̄ mbō wa᷄ bāndēi̍ nɛ̄īyo̍ kɛ̄mɛ̄ a̍ be̍le̍-ŋu̍ɛ̍ɛ̍nu̍, bu̍o̍o̍, nɛ̄īyo̍ be̍le̍-
ŋɔ̍mmɛ̍ū a̍ lē ŋu̍ɛ̍ɛ̍nu̍. Kōla̍ nɔ̍ mbō wa᷄ la̍ūwo̍ ho̍ō ō bālāā wo̍, ō nɔ̄ mbō wa᷄ hēlɔ̄ɔ̍ 
nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̍ɛ̄ŋ. Ndu̍yɛ̍ kōlāa̍ ho̍ō, ō nɔ̄ mbō wa᷄ ō tōōsīāā a̍ fūŋi̍i̍ 
kɛ̍ndɛ̄ kɛ̍ndɛ̄ī kpēēndɛ̄i̍. Sūŋgbu̍ma̍ kōlāa̍ ho̍ō ō nɔ̄ mbō wa̍ ō lāndāā wa̍ŋ, lē kɛ᷅ 
kɛ᷅, lē nɔ̄ mī lē nɔ̄ nyɛ̄ le̍ si᷅m le̍ni᷄ŋ ndo̍, ō tōōsīāā a̍ chīli̍ŋi̍i̍ būlɔ̍ŋsīi̍ye̍. 

19Wōlɔ̄ɔ̄ o̍ wōlɔ̄ɔ̄ wa̍li̍ cho̍ le̍ kpe̍ku̍ so̍li᷄ŋ o̍ tɛ̍ndīi̍yo̍ ho̍ō ni᷄ŋ, a̍ pɛ̍ɛ̍kīi̍ŋ nya̍ nɔ̄ le̍ 
tɛ̍ndīi̍yo̍ ho̍ō kīndɔ̄ɔ̍ ve̍, a̍ pɛ̍ɛ̍kīi̍ŋ nya̍ nɔ̄ le̍ kōla̍ ba̍lu̍ tɛ̍ndīi̍yo̍ ho̍ō wo̍ kīndɔ̄ɔ̍ ve̍, 
kpo̍u̍ lā nɔ̄ mī lā wa᷄ lā tōōsīāā a̍ būlɔ̍ŋsīi̍ye̍.” 

A̍ mɛɛ̄ ̍nda̍ nɔ ̄mā bīī la̍mbūiy̍o̍ yɛ ̍o̍kɔɔ̄ ̄
(Lɛ̄vi̍ti̍kɔ̍ɔ̄ 24:1-4) 

20Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmūl Mūu̍sē āā, “Di̍mu̍l wa᷅ŋnda̍ I̍sɔ̄lūɛ̄ī mā 
hīŋ a̍ chūɛ̄īmā ɔ̄li̍fīi̍mā kɛ̍ndɛ̄ kɛ̍ndīa̍ŋ nāa̍ nūm chu̍a̍, le̍ dɔ̄wɔ̄ɔ̍ o̍ la̍mbūi̍yo̍ ni᷄ŋ, 
mbō wa̍ sānde̍i̍ īchɔ̄l o̍ īchɔ̄l. 

21La̍mbūi̍yo̍ ho̍ō, ō nɔ̄ mbō wa᷄ ō kɛ̄sīāā o̍ kōla̍ cho̍ ō lāndāā o̍ tɛ̍ndīi̍yo̍ ho̍ō ni᷄ŋ o̍ 
kɔ̍fū kpe̍ma̍a̍ lāchī wo̍ kɔ̄ɔ̄lī. Ndu̍yɛ̍, E̍lɔ̄ŋ nda̍ pūa̍a̍ ndūa̍a̍ nda̍ nɔ̍ ni̍ mā wa᷄ 
la̍mbūi̍yo̍ ho̍ō mɛ̄ndūllo̍ ya̍ Mɛ̄lɛ̄ka̍ lāchī mbō lɔ᷄l sānde̍i̍ ha̍a̍a̍ mī pāa̍le̍ŋ lē sɛ̄. 
Ndu̍yɛ̍, chɔ̍ŋ a̍ hāū mbō kūɛ̄ a̍ lāchī kɛ᷅, he̍ī ī nɔ̄ mī ī wa᷄ māā sāwā le̍ wāŋnda̍ I̍sɔ̄lūɛ̄ī 
a̍ yu̍ŋgu̍la̍ fu̍lā ni᷄ŋ o̍ nda̍ ni᷄ŋ nda̍ŋ kpo̍u̍.” 

Ɛ̍sɔ̍dɔ̍ɔ̄ 28 

A̍ mɛɛ̄ ̍nda̍ nɔ ̄mā tōōsia̍̍a̍ dōmāla̍ wānā so̍līāā lāsa̍lāa̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 39:1-7) 

1Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ āā, “Di̍mu̍l E̍lɔ̄ŋ bɛ̍ 
nūm mbō hīŋ lātūlu̍ nda̍ pūa̍a̍ ndūa̍a̍ nda̍ yɔ̍nūŋ ni̍ māā Na̍da̍bī, a̍ Ābi̍hū, a̍ Ɛ̄li̍a̍a̍sā, 

a̍ I̍ta̍māā. Wāŋnda̍ I̍sɔ̄lūɛ̄ī tɛ̍ɛ̄ŋ kpo̍u̍, nda̍ nɔ̍ ni̍ mā wa᷄ ā hɛ̄līa̍a̍ le̍ mā sāāŋgi̍a̍l la̍ 
māā wānāā nīāā so̍līāā lāsa̍lā. 

2Ndu̍yɛ̍ mā to̍o̍si̍a̍a̍ dōmāla̍ kāsīla̍ŋ, dōmāla̍ wānāā sōlīāā lāsa̍lāa̍ ā wōōnūŋ nda̍ŋ, 
le̍ E̍lɔ̄ŋ bɛ̍ nūm, le̍ mbō sɔ̄la̍ bɛ̄ɛ̄le̍ŋ ta̍u̍ ta̍u̍, a̍ hɔ̍ɔ̍ya̍le̍ŋ. 

3Di̍mu̍l wa̍nāa̍ cha̍ā nyɔ̍ɔ̍ tōōsīāā bɛ̄ndōo̍ a̍ lā bā wa̍, ā ya̍ ke̍ tāāsi̍o̍o̍ le̍ wa̍lta̍ wa̍ā 
le̍nde̍ la̍ŋ tōsāa̍ wa̍ mā tōōsi̍a̍l E̍lɔ̄ŋ dōmāla̍ŋ nda᷅ŋ. Dōmāla̍ŋ nda᷅ŋ, la̍ŋ E̍lɔ̄ŋ nɔ̍ ni̍ 
mbō wa̍ wōōnɔ᷄ŋndo̍, mbo̍ wa̍ ō hɛ̄līāā māā wāna̍ ni̍ so̍līāā lāsa̍lā. 

4Dōmāla̍ŋ nda᷅ŋ, mɛ̄ɛ̍ la̍ nɔ̍ mī lā wa̍ lā tōōsīāā yɛ̍ cho̍ ho̍ō ni̍. Ā nɔ̄ mā tōōsi̍a̍a̍ nyɛ̍ 
nɔ̍ mbō wa̍ o̍ dōma̍ wāna̍ so̍lī sa̍lāa̍ tākpāa̍ le̍ Mɛ̄lɛ̄ka̍ dīōmndo̍ nyūnāa̍ wo̍, a̍ dōmā 
bi̍ŋgī wānā so̍līāā lāsa̍lāa̍, a̍ dōmā vi̍lɛ̄īyo̍, a̍ dōmā kɛ̍ndɛ̄ kɛ̍ndɛ̄ nɔ̍ nyɛ̄m kɛ̄ndɛ̄ 
kɛ̍ndɔ᷄ŋ ŋ̄ hūāūwāā lēchōo̍ a̍ fūŋi̍i̍ yɛ̍ yɛ̍i̍ yo̍, a̍ mɔ̍si̍l vi̍lɛ̄īyo̍, a̍ kōlā i̍pɛ̍ŋgɔ̍ɔ̍ le̍ 
kānda᷄ŋndo̍ o̍ chāŋ. E̍lɔ̄ŋ bɛ̍ nūm ni̍, pūa̍a̍ ndūa̍a̍ ni̍, la̍ŋ nda̍ chō wā wōōnɔ᷄ŋndo̍ 
ni̍, le̍ wa̍li̍ nu̍u̍ tōsāa̍ māā wānāā nīāā so̍līāā lāsa̍lā. 

5Ndu̍yɛ̍ nyɛ̄la̍ŋ nda᷅ŋ, wānāa̍ cha̍ā nyɛ̍ a̍ lābā ma̍ nɔ̄ tāāsi̍o̍o̍ wa̍, ā nɔ̄ mā tōōsi̍a̍a̍ 
la̍ŋ a̍ kōlāla̍ kɛ̍ndɛ̄ kɛ̍ndɛ̄la̍ cho̍ lā tōōsīāā a̍ fūŋi̍i̍ kpe̍e̍ndɛ̄i̍ la̍ŋ, mā kēēku̍ fūŋi̍i̍ yɛ̍ 
yɛ̍i̍ lēni᷄ŋ, fūŋi̍i̍ ko̍o̍līi̍ye̍, a̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍. 

6“Mɛ̄ɛ̍ nda̍ nɔ̄ mā tōōsi̍a̍a̍ dōmā bi̍ŋgī wānā sōlīāā lāsa̍lāa̍ yɛ̍ cho̍ ho̍ō ni̍. Dōmāa̍ 
ho̍ō, ō nɔ̄ mbō wa̍ ō tōōsīāā a̍ kōlā kɛ̍ndɛ̄ kɛ̍ndɛ̍ cho̍ ō tōōsīāā a̍ fūŋi̍i̍ kpe̍e̍ndɛ̄i̍ yo̍, 
ndu̍yɛ̍ mā kēēku̍ fūŋi̍i̍ yɛ̍ yɛ̍i̍ lēni᷄ŋ, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, a̍ fūŋi̍i̍ 
ko̍o̍līi̍ye̍. Ndu̍yɛ̍ dōmāa̍ ho̍ō nyɛ̄m kɛ̄ndɛ̄ kɛ̄ndɔ᷄ŋ ŋ̄ nɔ̄ mī ŋ̄ wa᷄ ŋ̄ hūāūwāā lēchōo̍. 

7O̍ ko̍ŋ kɔ̍ɔ̍lī, dōmāa̍ ho̍ō, ō nɔ̄ mbō nɔ̄ yūe̍i̍ i̍ ŋīi̍ŋ ŋi̍i̍ŋ o̍ chōŋgu̍la̍ŋ vēllāa̍ vēllē, le̍ 
ndu̍ yīīyo̍ o̍ chōŋgu̍la̍ŋ. 

8Ndu̍yɛ̍, ā nɔ̄ mā tōōsi̍a̍a̍ kōlā i̍pɛ̍ŋgɔ̍ɔ̍ a̍ kōla̍ nda̍ chō ko̍ŋ to̍o̍sīāā a̍ fūŋi̍i̍ yɛ̍ yɛ̍i̍ mā 
tōōsi̍a̍a̍ dōmāa̍ ho̍ō a̍ ndu̍ wo̍, mā bāa̍ o̍ dōmāa̍ ho̍ō kpēŋgo̍ŋ vēllāa̍ vēllē le̍ 
kānda᷄ŋndo̍ o̍ dōmāa̍ ho̍ō chōo̍. 

9O̍ ko̍ŋ kɔ̄ɔ̄lī, ā nɔ̄ mā bɛ̄ɛ̄ndi̍a̍a̍ pōūtā ɔ̍nɛ̍sī la̍ŋ lā tīɔ̍ɔ̍ŋ. Pōūta̍ŋ nda᷅ŋ ā nɔ̄ mā 
tūūli̍a̍a̍ dīōlā pūa̍a̍ tɔ̍ a̍ ā ŋīɔ̍ɔ̍ŋnda̍ I̍sɔ̄lūɛ̄ī le̍cho̍o̍. 

10Pōūta̍ŋ nda᷅ŋ, pōū o̍ pōū dīōla̍ŋ lā nɔ̄ mī lā wa᷄ lā tūūlīāā lēchōo̍ la̍ ŋɔ᷄mpu᷅m. 
Ndu̍yɛ̍ dīōla̍ŋ nda᷅ŋ, tē a̍ wa᷄ la̍ŋ pōōnyi̍a̍a̍ o̍ pōūta̍ŋ nda᷅ŋ chōo̍ pɛ̍, ā nɔ̄ mā 
pōōnyi̍a̍a̍ la̍ŋ mɛ̄ɛ̍ pūa̍a̍ tɔ̍ a̍ ā ŋīɔ̍ɔ̍ŋnda̍ ha̍ā ā vēlu᷄ŋ yɛ̍, kāndɔ᷄ŋndo̍ a̍ ka̍a̍so̍ŋnɔ̍ɔ̍ 
mā mɛ̄ɛ̄lu̍ a̍ chūāāmbɔ̄ɔ̍. 

11Dīōla̍ŋ nda᷅ŋ, lā nɔ̄ mī lā wa᷄ lā tūūlīāā o̍ pōūtā tīɔ̍ɔ̍ŋndā la̍ŋ chōo̍, mɛ̄ɛ̍ wānāa̍ 
cha̍ā nyɔ̍ɔ̍ŋ tōōsīa̍a̍ a̍ lābā wa̍ ā tūūlīāā nu̍a̍ā nyɔ̄ɔ̍ o̍ ta̍mbūe̍i̍yo̍ yɛ̍. O̍ ko̍ŋ kɔ̍ɔ̍lī, ā 
nɔ̄ mā to̍o̍si̍a̍a̍ nyɛ̄la̍ŋ a̍ ko̍o̍līi̍ye̍ mā wōu̍ pōūta̍ŋ nda᷅ŋ lēni᷄ŋ mī lā bīī nyɛ̄ kɛ̄ndɛ̄ 
kpi̍ŋ. 

12O̍ ko̍ŋ, mā chūa̍ pōūta̍ŋ nda᷅ŋ, mā ho᷄l la̍ŋ o̍ dōmāa̍ ho̍ō yūēī ndūɛ̍i̍ lāchōŋgu̍e̍i̍ 
vēllāa̍ vēllē, kpēŋgēi̍ he̍ī ō pīlɛ̍, kpēŋgēi̍ he̍ī ō pīlɛ̍, le̍ mī lā wa̍ lo̍ŋ māā nyɛ̄ lōōna᷄ŋ. 
Pōūta̍ŋ nda᷅ŋ la̍ŋ la̍ si̍m le̍ yu̍ŋgu̍la̍ tɔ̍ a̍ lā tīɔ̍ɔ̍ŋnda̍ŋ I̍sɔ̄lūɛ̄ī ni̍. Mɛ̄ɛ̍ o̍ he̍ī ni᷄ŋ, te̍le̍ŋ 

o̍ te̍le̍ŋ tē E̍lɔ̄ŋ o̍ wo̍u̍nu̍ŋ do᷅māa̍ ho̍ō le̍ wa̍llo̍ tōsāa̍ ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l pɛ̍, I̍ 
lo̍o̍nu̍ŋ a̍ wānāā nīa̍a̍ I̍sɔ̄lūɛ̄ī. 

13Ā nɔ̄ mā tōōsi̍a̍a̍ nyɛ̄la̍ŋ lā tīɔ̍ɔ̍ŋ a̍ ko̍o̍līi̍ye̍ le̍ pōūta̍ŋ nda᷅ŋ lūēīyo̍ lēni᷄ŋ. 

14Ndu̍yɛ̍, mī lā tōōsi̍a̍a̍ yɔ̄lɔ᷄ŋ sālā tīɔ̍ɔ̍ŋ a̍ ko̍o̍līi̍ kɛ̍ndɛ̄ kɛ̍ndɛ̄i̍ māā yūēī kpēēndāā, 
mī lā bāa̍ yɔ̄lɔ̄ŋ mu̍ŋ o̍ nyɛ̄lā tīɔ̍ɔ̍ŋndā lāŋ.” 

A̍ nyɛ ̄wānāa̍ sōlīāā lāsa̍lāa̍ yīīnūŋ o̍ tākpāa̍ wo̍ o̍kɔɔ̄̄ 
(Ɛ̍sɔ̍dɔ̍ɔ̄ 39:8-21) 

15Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Lā nɔ̄ mī lā tōōsi̍a̍a̍ nyɛ̄ wānā so̍līāā 
lāsa̍lāa̍ ō yīīnūŋ o̍ tākpāa̍ le̍ ya̍ Mɛ̄lɛ̄ka̍ dīōmndo̍ nyūnāa̍ wo̍. Kōla̍ nya̍ tōōsi̍a̍a̍ 
dōmā bi̍ŋgī wānā so̍līāā lāsa̍lāa̍, ō tōōsīāā a̍ fūŋi̍i̍ kpe̍e̍ndɛ̄i̍, ma̍ kēēkū fūŋi̍i̍ yɛ̍ yɛ̍i̍ 
lēni᷄ŋ, fūŋi̍i̍ ko̍o̍līi̍ye̍, a̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ yo̍, a̍ kōlā pi᷅lɛ̍ kōŋ 
nya̍ nɔ̄ ni̍ mī lā tōōsi̍a̍a̍ nyɔ̄ɔ̍ ho̍ō. 

16Ndu̍yɛ̍ nyɔ̄ɔ̍ ho̍ō, bānde̍i̍ ni̍, bu̍o̍o̍ ni̍ nyɛ̄ pīlɛ̍ kpe̍ o̍ nɔ̍ ni̍ mbō wa̍. Bāndēi̍ 
i̍ŋchi̍sīi̍la̍ŋ lā ŋɔ̄ma̍hīɔ̍ɔ̍lu̍, bu̍o̍o̍ bɛ̍ɛ̍ le̍nde̍ ko̍ni̍. Ndu̍yɛ̍, nyɔ̄ɔ̍ ho̍ō, ō nɔ̄ mbō wa̍ ō 
tūwāā tɛ̍ɛ̄ŋ. 

17Ndu̍yɛ̍, lā nɔ̄ mī lā hōli̍ pōūtā ba̍ā kālāla̍ŋ o̍ nyɔ̄ɔ̍ ho̍ō pūla᷄ŋ mā hīɔ̍ɔ̍lu̍. Pōūta̍ nɔ̍ 
mī lā wa̍ o̍ pūlāle̍ tāse̍le̍ŋ nda̍ŋ la̍ cho̍ la᷅ŋ ni̍. Lɔ̍bī, a̍ to̍pa̍sī, a̍ ka̍nɛ̍ɛ̍tī. 

18La̍ nɔ̍ mī lā wa̍ o̍ pūlāle̍ di̍i̍ŋ ndɔ̄le̍ŋ nda̍ŋ la̍ cho̍ la᷅ŋ ni̍. Ɛ̄mɔ̄lu̍a̍dī, a̍ sāfa̍lūɛ̄, a̍ 
da̍a̍mɔ̄ŋnde̍. 

19La̍ nɔ̍ mī lā wa᷄ o̍ pūlāle̍ ya̍a̍ ndɔ̄le̍ŋ nda̍ŋ la̍ cho̍ la᷅ŋ ni̍. Tɔ̍ku̍ɛ̍sī, a̍ a̍ke̍tī, a̍ a̍mɛ̍ti̍sī. 

20La̍ nɔ̍ mī lā wa̍ o̍ pūlāle̍ hi̍ɔ̍ɔ̍lu̍le̍ŋ nda̍ŋ, la̍ cho̍ la᷅ŋ ni̍. Bɛ̍lu̍i̍ī, a̍ kāni̍līāŋ, a̍ cha̍si̍pā. 
Nyɛ̄ nya̍ chō ko̍ŋ to̍o̍sīāā a̍ tɛ̄ɛ̄ŋgūla̍ŋ mī lā wōu̍ pōūtā tɔ̍ a̍ lā tīɔ̍ɔ̍ŋndā lāŋ lēni᷄ŋ 
ndo̍, ō nɔ̄ mbō wa᷄ ō bɛ̄ɛ̄ndīa̍a̍ a̍ ko̍o̍līi̍ye̍. 

21Pōūtā tɔ̍ a̍ lā ti̍ɔ̍ɔ̍ŋnda̍ŋ nda᷅ŋ, la̍ŋ la̍ si̍m le̍ yu̍ŋgu̍la̍ tɔ̍ a̍ lā tīɔ̍ɔ̍ŋnda̍ŋ I̍sɔ̄lūɛ̄ī ni̍. 
Yu̍ŋgu̍ o̍ yu̍ŋgu̍ dīōlā ndɔ̄la̍ŋ lā nɔ̄ mī lā wa̍ lā pōōnyīāā o̍ pōūwo̍ ō pīlɛ̍ chōo̍. Mɛ̄ɛ̍ 
wānāa̍ cha̍ā nyɔ̍ɔ̍ŋ tōōsīāā ā lābā wa̍ ā tūūlīāā nu̍a̍ā nyɔ̄ɔ̍ o̍ ta̍mbūe̍i̍yo̍ chōo̍ yɛ̍, 
le̍nde̍ dīōla̍ŋ nda᷅ŋ lā nɔ̄ ni̍ mī lā wa̍ lā tūūlīāā o̍ pōūta̍ŋ nda᷅ŋ chōo̍. 

22Ndu̍yɛ̍, lā nɔ̄ mī lā tōōsi̍a̍a̍ yɔ̄lɔ᷄ŋ a̍ ko̍o̍līi̍ kɛ̍ndɛ̄ kɛ̍ndɛ̄i̍ māā yōōlē kpēēndāā, le̍ 
bāa̍ o̍ nyɛ̄ wānā so̍līāā lāsa̍lāa̍ ō yīīnūŋ o̍ tākpāa̍ wo̍. 

23Ndu̍yɛ̍, mī lā tōōsi̍a̍a̍ kēla̍ŋ ŋ̄ko̍o̍līi̍yo̍ŋ ŋ̄ mūu̍ŋ, mī lā yīi̍ mu̍ŋ o̍ nyɛ̄ wānā so̍līāā 
lāsa̍lāa̍ ō yīīnūŋ ko̍ŋ o̍ tākpāa̍ wo̍ kpēŋgo᷄ŋ vēllāa̍ vēllē mālūāŋ le̍ yūēī lāchōŋgu̍e̍i̍ 
bāa̍. 

24O̍ ko̍ŋ kɔ̍ɔ̍lī, mī lā bāa̍ yɔ̄lɔ᷄ŋ ŋ̄ko̍o̍līi̍ŋ nya̍ tōōsi̍a̍a̍ wo̍ŋ o̍ kēla̍ŋ mu̍ŋ le̍ wāa̍ māā 
yūēī lāchōŋgu̍. 

25O̍ ko̍ŋ kɔ̍ɔ̍lī, mī lā chūa̍ yɔ̄lɔ̄ŋ mu̍ŋ mī lā bāa̍ mu̍ŋ o̍ kēla᷄ŋ cho̍ o̍ dōmā bi̍ŋgī wānā 
so̍līāā lāsa̍lāa̍ chōŋgūla̍ŋ vēllāa̍ vēllē. 

26Ndu̍yɛ̍, mī lā tōōsi̍a̍a̍ vɛ̄lɛ̄ kēla̍ŋ ŋ̄ mūu̍ŋ a̍ ko̍o̍līi̍ye̍, mī lā wōu̍ mu̍ŋ o̍ nyɛ̄ wānā 
so̍līāā lāsa̍lāa̍ ō yīīnūŋ ko̍ŋ le̍ ya̍ Mɛ̍lɛ̄ka̍ dīōmndo̍ nyūnāa̍ wo̍, o̍ kpēŋgo᷄ŋ lēbɛ̄ŋgu̍ 
vēlāa̍ vēllē. Dōmā bi̍ŋgī wānā so̍līāā lāsa̍lāa̍ o̍ nɔ̄ mbō wōōnu̍ŋ ndo̍, o̍ dōmā ko̍ŋ 
chōo̍ kēla̍ŋ mu᷅ŋ nɔ̄ ni̍ mī ŋ̄ hīni̍. 

27O̍ ko̍ŋ kɔ̍ɔ̍lī, mī lā tōōsi̍a̍a̍ kēla̍ŋ ŋ̄ mūu̍ŋ a̍ ko̍o̍līi̍ye̍, mī lā bāa̍ mu̍ŋ o̍ dōmā bi̍ŋgī 
wānā so̍līāā lāsa̍lāa̍ kpēŋgo᷄ŋ vēllāa̍ vēllē lēbɛ̄ŋgu̍, o̍ kōlā i̍pɛ̍ŋgɛ̍ cho̍ ō tōōsīāā a̍ 
fūŋi̍i̍ yɛ̍ yɛ̍i̍ le̍ kānda᷄ŋndo̍ o̍ dōmāa̍ chōo̍ wo̍ chōo̍. 

28O̍ ko̍ŋ kɔ̍ɔ̍lī, lā nɔ̄ mī lā tōōsi̍a̍a̍ yōōlē būli̍īle̍ŋ, mī lā mɔ̄sɔ̍ŋa̍ dōmā bi̍ŋgī kōŋ yīī 
a̍ nyɛ̍ cho̍ ho̍ō o̍ dōmāa̍ ho̍ō tākpāa̍ wo̍ lātūlu̍, le̍ mbō bīī nyɛ̄ kɛ̄ndɛ̍ī. Lā bāa̍ pɛ̍ 
yūe̍i̍ o̍ kēla̍ŋ cho̍ o̍ dōmāa̍ ho̍ō kpēŋgo̍ŋ vēllāa̍ vēllē wo̍ŋ, lā yīi̍ yūēī kēŋ o̍ kēla̍ŋ 
cho̍ o̍ nyɛ̍ cho̍ o̍ tākpāa̍ wo̍ŋ vēlāa̍ vēllē, o̍ ko̍ŋ, mī nyɛ̄ kōŋ ō cha᷄l o̍ kōlā i̍pɛ̍ŋgɛ̍ o̍ 
ka̍nda̍ŋ o̍ dōmāa̍ chōo̍ wo̍ chōo̍. 

29“Pōūta̍ cho̍ la̍ dūāūwāā o̍ nyɛ̍ cho̍ ko̍ŋ o̍ tākpāa̍ mi̍ dīōlā yu̍ŋgu̍la̍ tɔ̍ a̍ lā 
tīɔ̍ɔ̍ŋnda̍ŋ I̍sɔ̄lūɛ̍i̍ la̍ wa᷅ lēchōo̍, mbo̍ wā ō yīyāā a̍ dōma̍ wānāā sōlīāā lāsa̍lāa̍ 
lātūlu̍ wo̍, le̍ te̍le̍ŋ o̍ te̍le̍ŋ, tē E̍lɔ̄ŋ o̍ wa̍ lūɛ̄īyɔ̄ɔ̍ o̍ fo̍ndāŋ nī kāsīo̍o̍ pɛ̍, ō nɔ̄ mbō 
wōōnu̍ŋ do᷅mā ko̍ŋ ā dīōlā lāŋ lā tūūlīāā lēchōo̍. Mɛ̄ɛ̍ o̍ nɛ̄īyo̍ ho̍ō ni᷄ŋ, tē I̍ che᷅ 
dōmā ko̍ŋ ndu̍ lēkɔ̄ɔ̍ pɛ̍ a̍ dīōlā lāŋ, ya̍ Mɛ̄lɛ̄ka̍ Ya̍a̍wɛ̄ɛ̄, I̍ lo̍o̍nu̍ŋ a̍ wāŋndā I̍sɔ̄lūɛ̄ī. 

30Ndu̍yɛ̍, lā nɔ̄ vɛ̄lɛ̄ mī lā hāndu̍ Yu̍lūīm a̍ Tu̍mīm o̍ nyɛ̄ wānā so̍līāā lāsa̍lāa̍ ō nɔ̄ 
mbō yīīnu̍ŋ o̍ tākpāa̍ le̍ ya̍ dīōmndo̍ nyūnāa̍ wo̍. Mɛ̄ɛ̍ o̍ nɛ̄īyo̍ ho̍ō ni᷄ŋ, le̍ te̍le̍ŋ o̍ 
te̍le̍ŋ tē E̍lɔ̄ŋ o̍ lu̍ɛ̍ī o̍ fo̍ndā ni̍ kāsīo̍o̍ pɛ̍, nyɛ̄la̍ŋ nda᷅ŋ lā nɔ̄ mī lā wa᷄ ndu̍ o̍ tākpā, 
o̍ kɔ̄llo̍. Ko̍ŋ to̍sā ni̍, le̍ te̍le̍ŋ o̍ te̍le̍ŋ tē ō yēēma̍ ya̍ dīōmndo̍ nyūnāa̍ le̍ sīnāa̍ nyɛ̄ 
ya̍ I̍ ye̍e̍ma̍ mī wāŋnda̍ I̍sɔ̄lūɛ̄ī a̍ to̍sa̍ wo̍ pɛ̍, ō nyūna̍ ya̍ dīōm.” 

A̍ mɛɛ̄ ̍nda̍ nɔ ̄mā tōōsia̍̍a̍ dōmāla̍ wānāā sōlīāā lāsa̍lāa̍ lā pīlɛ ̍la̍ŋ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 39:22-31) 

31Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmūl Mūu̍sē āā, “Lā nɔ̄ mī lā tōōsi̍a̍a̍ dōmā 
vi̍lɛ̍i̍yo̍ o̍ nɔ̍ mbō wa᷄ o̍ dōmā bi̍ŋgī wānā so̍līāā lāsa̍lāa̍ bɛ̄ŋgu̍ wo̍. Dōmāa̍ ho̍ō, a̍ 
kōla̍ cho̍ ō lūāā a̍ fūŋnde̍ būli̍īle̍ŋ kpo̍u̍ wo̍ o̍ nɔ̍ ni̍ mbō wa̍ ō tōōsīāā. 

32Dōmāa̍ ho̍ō, ā nɔ̄ mā hɔ̄ū ndu̍ ō bo̍lōla̍ŋ chɛ̍ chɛ̍ yɔ̄ŋi̍ o̍ sɛ̍ɛ̍sa̍. 

33O̍ ko̍ŋ kɔ̍ɔ̍lī, lā nɔ̄ mī lā tōōsi̍a̍a̍ kōmɔ̄ɔ̄ pɔ̄mɛ̄ki̍la̍ne̍tīi̍yo̍ a̍ fūŋi̍i̍ bu᷅li̍īye̍, a̍ fūŋi̍i̍ 
bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, mī lā bāāyi̍a̍a̍ ndi̍ o̍ dōmāa̍ ho̍ō lēbɛ̄ŋgu̍ chɛ̍ chɛ̍. O̍ ko̍ŋ kɔ̍ɔ̍lī, 
mī lā tōōsi̍a̍a̍ ba̍mbāŋ pɔ̄mbɔ᷄ŋ a̍ ko̍o̍līi̍ kɛ̍ndɛ̄ kɛ̍ndɛ̄i̍, mī lā bāāyi̍a̍a̍ mu̍ŋ o̍ dōmāa̍ 
ho̍ō bālɔ̄ɔ̍ lēbɛ̄ŋgu̍ chɛ̍ chɛ̍. 

34Tē lā bāa̍ pɛ̍ ko̍mɔ̄ɔ̄ pɔ̄mɛ̄ki̍la̍ne̍tīi̍yo̍ ō pīlɛ̍, lā bāa̍ ba̍mbɛ̄i̍ īko̍o̍līi̍ye̍ ī pīlɛ̍. Le̍nde̍ 
nya̍ nɔ̄ ni̍ mī lā kūɛ̄ a̍ la̍ŋ bāāyīa̍a̍. 

35Dōmāa̍ ho̍ō E̍lɔ̄ŋ nɔ̍ ni̍ mbō wōōnu̍ŋ le̍ wa̍llo̍ tōsāa̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l māā 
wānā so̍līāā lāsa̍lā. Le̍ te̍le̍ŋ o̍ te̍le̍ŋ, tē o̍ wa̍ pɛ̍ lūɛ̄īyɔ̄ɔ̍ o̍ fo̍ndāŋ ni̍ kāsīo̍o̍, 
kɛ̄lɛ̄ŋgāā mbō wa᷄ fūlāa̍, ba̍mba᷄ŋ mu᷅ŋ ŋ̄ nɔ̄ mī ŋ̄ wa᷄ sūɛ̍i̍, ko̍ŋ to̍sā ni̍ ō sɔ̍lā pi̍ɔ̍m 
te̍. 

36“O̍ ko̍ŋ kɔ̍ɔ̍lī, lā nɔ̄ mī lā tōōsi̍a̍a̍ nyɔ̄ɔ̍ fɛ̍ɛ̍dɛ̄ɛ̄ a̍ ko̍o̍līi̍ kɛ̍ndɛ̄ kɛ̍ndɛ̄i̍. Ma̍ kīŋī kīŋī 
pōōnyi̍a̍a̍ lēchōo̍ mɛ̄ɛ̍ nda̍ kīŋī kīŋī nu̍a̍ā pōōnyi̍a̍a̍ o̍ ta̍mbūe̍i̍yo̍ chōo̍ yɛ̍ āā, ‘Wāna̍ 
cho̍ ō yɔ̄ŋga᷄ŋ le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍.’ 

37Ndu̍yɛ̍, lā nɔ̄ mī lā tōōsi̍a̍a̍ yōōlē būli̍īle̍ŋ, mī lā bāa̍ o̍ nyɛ̄ kōŋ mī lā yīi̍ o̍ mɔ̍si̍l 
vi̍lɛ̄ī ō nɔ̍ mbō wōōnu̍ŋndo̍ lāchī. 

38Mɛ̄ɛ̍ le̍ te̍le̍ŋ o̍ te̍le̍ŋ, tē E̍lɔ̄ŋ wo̍u̍nu̍ŋ mɔ̍si̍l vi̍lɛ̄īyo̍ ho̍ō pɛ̍, nyɛ̄ fɛ̄ɛ̄dɛ̄ɛ̄ kōŋ, ō nɔ̄ 
mbō wa᷄ ndu̍ o̍ ītēndu̍. Mɛ̄ɛ̍ o̍ nɛ̄īyo̍ ho̍ō ni᷄ŋ, ā yɔ᷄ŋ bɛ̍ɛ̍ mī wāŋnda̍ I̍sɔ̄lūɛ̄ī a̍ to̍sa̍ 
yɔ̄ŋ wɔ̄ɔ̍ŋndo̍ o̍ sa̍lāla̍ŋ sōlīo̍o̍ ni᷄ŋ, yɔ̄ŋ wɔ̄ɔ̍ŋ kōŋ o̍ wa᷅ ko̍ŋ si̍i̍lɔ᷄ŋndo̍ ni̍. Ko̍ŋ to̍sā 
ni̍ mī ya̍ Mɛ̄lɛ̄ka̍ Ya̍a̍wɛ̄ɛ̄, I̍ chɛ̍l sa̍lālā nyāla̍ŋ. 

39“Dōmā vi̍lɛ̄ī nya̍ nɔ̄ mī lā tōōsi̍a̍a̍ le̍ E̍lɔ̄ŋ ndo̍ ni̍, mɔ̍si̍l vi̍lɛ̄ī o̍ nɔ̍ le̍ wōōnɔ᷄ŋndo̍ 
wo̍ ni̍, a̍ kōlāla̍ kɛ̍ndɛ̄ kɛ̍ndɛ̄ la̍ŋ la̍ nɔ̍ ni̍ mī lā wa̍ lā tōōsīāā. Ndu̍yɛ̍, kōlā i̍pɛ̍ŋgɛ̍ 
nya̍ nɔ̄ mī lā tōōsi̍a̍a̍ le̍ mbō kānda̍ŋ o̍ chāŋ ndo̍ bɛ̍ɛ̍, ō nɔ̄ mbō wa᷄ ō hūāūwāā 
lēchōo̍ nyɛ̍ kɛ̄ndɛ̄ kɛ̍ndɛ̄. 

40“Ndu̍yɛ̍ le̍ pūa̍a̍ E̍lɔ̄ŋ nda̍, lā nɔ̄ vɛ̄lɛ̄ mī lā tōōsi̍a̍a̍ dōmāla̍ vīlɛ̄īla̍ŋ, a̍ kōlāla̍ 
i̍pɛ̍ŋgɛ̍la̍ŋ le̍ kānda᷄ŋndo̍ o̍ chāŋ, a̍ mɔ̍si̍lta̍ŋ le̍ mā wōōnu̍ŋ mā sɔ̄la̍ bɛ̄ɛ̄le̍ŋ a̍ 
hɔ̍ɔ̍ya̍le̍ŋ. 

41Ndu̍yɛ̍ mī lā wōu̍ E̍lɔ̄ŋ bɛ̍ nūm nda̍ pūa̍a̍ ndūa̍a̍ nyɛ̄lā nya̍ cho̍ la᷅ŋ tōōsīāā la̍ŋ. 
Mī lā tāla̍ nda̍ chūɛ̄īmā ɔ̄li̍fīi̍ya̍ŋ o̍ lēbōl, mī lā tōsa̍ mā wa᷄ wānāā kāsī, ndu̍yɛ̍ mā 
wa᷄ ā hɛ̄līāā le̍ wa̍llo̍ tōsāa̍ māā wānāā sōlīāā lāsa̍lā. 

42Ndu̍yɛ̍, mī lā tōōsi̍a̍a̍ lɛ̄mbɛ̄lā bīŋgīla̍ŋ, mɛ̄ɛ̄lōo̍ o̍ wūla̍ŋ ki̍nɛ̍i̍, le̍ E̍lɔ̄ŋ nda̍ pūa̍a̍ 
ndūa̍a̍ mā wōōnu̍ŋ mā kūmbū lābɛ̄ŋgu̍ni̍ŋnda̍ ndāla̍ŋ. 

43Le̍ te̍le̍ŋ o̍ te̍le̍ŋ tē E̍lɔ̄ŋ nda̍ pūa̍a̍ ndūa̍a̍ ā wa᷄ lūɛ̄īyɔ̄ɔ̍ o̍ tɛ̍ndīi̍ nu̍u̍ ni᷄ŋ pɛ̍, 
kɛ̄lɛ̄ŋgāā mā wa᷄ kɔ̄la̍ŋ sa̍lāla̍ŋ sōlīo̍o̍ o̍ ma̍āŋndo̍ o̍ fo̍ndāŋ kāsīo̍o̍, ā nɔ̄ mā 
wōōnu̍ŋ lɛ̍mbɛ̄la̍ŋ nda᷅ŋ. Tē ā tōsa̍ le̍nde̍ le̍, mɛ̄ɛ̍ ā tɛ̄ɛ̄mbu̍u̍ sāwāa̍, o̍ ko̍ŋ mā sɔ̄la̍ 
pīɔ̍mndo̍. E̍lɔ̄ŋ ni̍, a̍ wānā o̍ wānā fu̍lā ni̍ŋ o̍ yūŋgu̍ ndɔ̄ɔ̍ chōo̍, sāwa̍ cho̍ le̍ nda̍ le̍ 
fɛ̍ɛ̍ŋ a̍ fɛ̍ɛ̍ŋ ndo̍ cho̍ ho̍ō ni̍.” 

Ɛ̍sɔ̍dɔ̍ɔ̄ 29 

Sāwāla̍ŋ a̍ mɛɛ̄ ̍El̍ɔŋ̄ nda̍ pūa̍a̍ ndūa̍a̍ ā nɔ ̄mā wa̍ ā hɛl̄īāā le̍ wa̍li ̍Mɛl̄ɛk̄a̍a̍ yɛ ̍o̍kɔɔ̄ ̄
(Lɛ̄vi̍ti̍kɔ̍ɔ̄ 8:1-36) 

1Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ āā, “Tē ā wa̍ E̍lɔ̄ŋ nda̍ pūa̍a̍ ndūa̍a̍ 
mālɔ̄ɔ̍ ya̍ Mɛ̄lɛ̄ka̍ o̍ bā le̍ wa̍llo̍ tōsāa̍ māā wānāā nīāā so̍līāā lāsa̍lā pɛ̍, nyɛ̄ ŋ̄ nɔ̄ mā 
to̍sa̍ wo̍ ndu̍ cho̍ ho̍ō ni̍. Lā nɔ̄ mī lā bīī nāū tōōyē fɔ̍ŋndɔ̍ɔ̍, a̍ sāa̍ ko̍ndu̍a̍a̍ ā ŋīɔ̍ɔ̍ŋ, 
a̍ nɔ̍ sɔ᷅ŋ o̍ sɔ̄ŋ te̍ wa̍. 

2Mā chu̍a̍ kōlō kɛ̍ndɛ̄ kɛ̍ndɛ̄ ŋ̄wi̍tīi̍ nda̍ lūām bēe̍dīi̍yo̍ wo̍, ō nda̍ do̍ū yi̍i̍sīi̍ le̍ wo̍, 
mā to̍o̍si̍a̍a̍ bēe̍dīi̍yo̍, mā chu̍a̍ vɛ̄lɛ̄ ō ti᷄ŋ, mā mu̍u̍li̍āŋ ndu̍ a̍ chūɛ̄īmā ɔ̄li̍fīi̍ya̍ŋ, mā 
to̍o̍si̍a̍a̍ ke̍kīi̍yo̍. O̍ ko̍ŋ kɔ̍ɔ̍lī, mā tōōsi̍a̍a̍ vɛ̄lɛ̄ ke̍kīi̍ fɛ̍ɛ̍dɛ̄ɛ̄ fɛ̄ɛ̄dɛ̄ɛ̄ chēle̍ŋ a̍ ō ti᷄ŋ, 
mā su̍u̍ chūɛ̄īmā ɔ̄li̍fīi̍ya̍ŋ lēchōo̍. 

3Tē lā chīi̍ bēe̍dīi̍yo̍ ho̍ō a̍ ke̍kīi̍la̍ŋ nda᷅ŋ tōōsīāā pɛ̍, lā dɔ̄ū ndu̍ o̍ kāmbɛ̍i̍yo̍ ni᷄ŋ, lā 
hīŋ a̍ ndu̍, lā hu᷄ŋ so̍lī ndu̍ sa̍lāa̍ o̍ ya̍ Mɛ̄lɛ̄ka̍ lo̍, lātūlu̍ a̍ nāū tōōyōo̍, a̍ sāā ko̍ndu̍a̍a̍ 
ŋi̍ɔ̍ɔ̍ŋnda̍. 

4“O̍ ko̍ŋ, mī lā hīŋ a̍ E̍lɔ̄ŋ nda̍ pūa̍a̍ ndūa̍a̍ o̍ tɛ̍ndīi̍ chɔ᷅m māā Mɛ̍lɛ̄ka̍ chō a̍ wāŋnda̍ 
lātūlu̍ wo̍ dīō, mī lā hu᷄ŋ pu̍lū nda̍ lo̍ŋ. 

5O̍ ko̍ŋ kɔ̍ɔ̍lī, mī lā wōu̍ E̍lɔ̄ŋ dōmāla̍ wānāā sōlīāā lāsa̍lāa̍ ā nɔ̄ mā wōōnu̍ŋ nda̍ŋ, 
dōmā le̍bɛ̍ŋgo̍o̍ ni̍, a̍ dōmā vi̍lɛ̄i̍ nɔ̍ mbō wa᷄ o̍ dōmā ko̍ŋ chōo̍ wo̍, a̍ dōmā bi̍ŋgīo̍o̍, 
a̍ nyɛ᷄ nɔ̍ mbō wa᷄ o̍ tākpāa̍ o̍ dōmā ko̍ŋ chōo̍ le̍ ya̍ Mɛ̍lɛ̄ka̍ dīōmndo̍ nyūnāa̍ wo̍, a̍ 
kōlā i̍pɛ̍ŋgɔ̍ɔ̍ le̍ kānda᷄ŋndo̍ o̍ kānda᷄ŋndo̍ o̍ dōmā bi̍ŋgīo̍o̍ chōo̍. 

6Ndu̍yɛ̍ mī lā wōu̍ ndu̍ mɔ̍si̍l vi̍lɛ̄īyo̍, o̍ ko̍ŋ kɔ̍ɔ̍lī, mī lā yīi̍ ndu̍ nyɛ̄ fɛ̄ɛ̄dɛ̄ɛ̍ nɔ̍ mbō 
wa̍ ō yīyāā o̍ mɔ̍si̍l vi̍lɛ̄ī kōŋ lāchī mi̍ pōōnyīa̍a̍ wā lēchōo̍ āā, ‘Wāna̍ cho̍ ō yɔ̄ŋga᷄ŋ 
le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍.’ 

7O̍ ko̍ŋ, mī lā chūa̍ chūɛ̄īmā cho̍ le̍ hɛ̄līo̍o̍ wa̍ŋ, mī lā tāla̍ ndu̍ ma̍ŋ o̍ lēbōl, le̍ ndu̍ 
hɛ̄līo̍o̍. 

8“O̍ ko̍ŋ kɔ̍ɔ̍lī, pūa̍a̍ ndūa̍a̍ bɛ̍ɛ̍, mī lā hīŋ a̍ nda̍ mī lā hu᷄ŋ wōu̍ nda̍ dōmāla̍ ndāla̍ 
wānāā sōlīāā lāsa̍lāa̍ ā wōōnūŋ nda̍ŋ. 

9Ndu̍yɛ̍, mī lā yi̍i̍ nda̍ kōlāla̍ i̍pɛ̍ŋgɛ̍la̍ŋ o̍ lāchāŋ. Ō ko̍ŋ kɔ̍ɔ̍lī, mī lā wōu̍ nda̍ mɔ̍si̍lta̍ 
ndāla̍ŋ. Mɛ̄ɛ̍ nu̍a̍ā nya̍ nɔ̄ ni̍ mī lā tōsa̍ mī E̍lɔ̄ŋ nda̍ pūa̍a̍ ndūa̍a̍ mā wa᷄ ā yɔ̄ŋa᷄ŋ le̍ 
wa̍li̍ Mɛ̄lɛ̄ka̍a̍. Nda̍ ya̍ I̍ hɛ̍li̍ ni̍ le̍ wāa̍ wānāā nīāā so̍līāā lāsa̍lā. Ndu̍yɛ̍, le̍ fɛ̍ɛ̍ŋ a̍ 
fɛ̍ɛ̍ŋ o̍ yu̍ŋgu̍ ndāa̍ chōo̍ wānāā nīāā sōlīāā lāsa̍lāa̍ ā fūlā ni̍ŋ ni̍. 

10“O̍ ko̍ŋ kɔ̍ɔ̍lī, mī lā hīŋ a̍ nāū tōōyē nya̍ bīī ko̍ŋ le̍ sa̍lāa̍ sōlīo̍o̍ wo̍ o̍ tɛ̍ndīi̍ chɔ᷅m 
māā Mɛ̍lɛ̄ka̍ chō a̍ wāŋnda̍ lātūlu̍ dīō. Mī lā dīmu̍l E̍lɔ̄ŋ nda̍ pūa̍a̍ ndūa̍a̍ mā hāndu̍ 
nāū kōŋ bāla̍ŋ o̍ lēbōl. 

11O̍ ko̍ŋ kɔ̍ɔ̍lī, mī lā dīī nāū kōŋ o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ 
wo̍ dīō ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

12Ndu̍yɛ̍, tē lā dīī nāūwo̍ ho̍ō pɛ̍, lā chūa̍ kōo̍ma̍ ndūa̍ŋ mā ti᷄ŋ lā sūu̍ ma̍ŋ o̍ nyɛ̄la̍ 
cho̍ la̍ŋ o̍ sɔ̍ŋgi̍la̍ ma̍āŋndo̍ māā lālēē la̍ŋ a̍ īsū. Kōo̍ma̍ tɔ᷅ma̍ cho̍ lō wa̍ŋ, lā tāla̍ 
ma̍ŋ lɛ̄ŋ o̍ ma̍āŋndo̍ bɛ̄ŋgu̍. 

13O̍ ko̍ŋ kɔ̍ɔ̍lī, mī lā sōli̍ chūɛ̄īma̍ cho̍ chɔ̄lōo̍ ho̍ō ni᷄ŋ nda̍ŋ, a̍ ye᷄mnde̍ ī kɛ̄ndɛ̄ 
kɛ̍ndɛ̄i̍ ī ti᷄ŋ, a̍ bɔ̄ŋgu̍ŋ mūu̍ŋ ndo̍ŋ, ndu̍yɛ̍, a̍ chūɛ̄īma̍ ba̍lu̍ bɔ̄ŋgu̍ŋ mu̍ŋ nda̍ŋ, mī 
lā chūa̍ nyɛ̄m mu᷅ŋ mī lā lōm mu̍ŋ sa̍lāa̍ o̍ ma̍āŋndo̍ chōo̍. 

14Kɛ̍ nāū kōŋ vīsīŋ ndɔ̄ɔ̍ŋ, lātūlu̍ a̍ yāu̍ ndɔ̄ɔ̍, ndu̍yɛ̍ a̍ pūlu̍ŋ ndɔ̄ɔ̍ŋ, lā nɔ̄ mī lā chu̍a̍ 
mu̍ŋ, mī lā sōli̍ mu̍ŋ o̍ dɔ̍ɔ̍ŋgɔ̍ɔ̍ ni᷄ŋ, mī lā kɔ̍ lo᷅m mu̍ŋ sa̍lāa̍. Sa̍lāa̍ ho̍ō, ndu̍ cho̍ le̍ 
yɔ̄ŋndā wɔ̄ɔ̍ŋnda̍ wānāā sōlīāā lāsa̍lāa̍ a̍ tōsā la̍ŋ fāŋāa̍ ni̍. 

15“O̍ ko̍ŋ kɔ̍ɔ̍lī, mī lā bīī sāā ko̍ndu̍a̍a̍ nya̍ hīŋ ka̍ŋ le̍ sa̍lāa̍ sōlīo̍o̍ wa̍ ō pīlɛ̍, mī lā 
dīmu̍l E̍lɔ̄ŋ nda̍ pūa̍a̍ ndūa̍a̍ mā hāndu̍ ndu̍ bāla̍ŋ o̍ lēbōl. 

16Ndu̍yɛ̍, mī lā dīī ndu̍. Tē lā dīī ndu̍ pɛ̍, lā chūa̍ kōo̍ma̍ ndūa̍ŋ lā fāsa̍ŋi̍a̍a̍ ma̍ŋ o̍ 
ma̍āŋndo̍ kpēŋgu᷄ŋ ndɔ̄ɔ̄ŋ sa̍lā hi̍ɔ̍ɔ̍lo̍ŋ. 

17Ndu̍yɛ̍, mī lā sɛ̄ŋ sāa̍ ho̍ō mī lā ki̍li̍ ndu̍ būŋga᷄ŋ. Tē lā sɛ̄ŋ ndu̍ pɛ̍, lā tɔ̄ɔ̄ pūlu̍ŋ 
ndɔ̄ɔ̍ŋ a̍ lɔ̄lūlā ndɔ̄la̍ŋ. Lā chūa̍ pūlu̍ŋ mu̍ŋ a̍ lɔ̄lūlā la̍ŋ, a̍ bōlle̍ŋ, lā hāndu̍ o̍ vīsīŋ 
tɔ᷄ŋ chōo̍. 

18O̍ ko̍ŋ, mī lā chūa̍ vīsīŋ sāā ko̍ŋ le̍nde̍ kpu̍lu̍ku̍u̍, mī lā kɔ̍ lo᷅m mu̍ŋ sa̍lā lūāmāa̍ 
o̍ ma̍āŋndo̍ chōo̍. Sa̍lāa̍ ho̍ō, tē chūŋ ndɔ̄ɔ̍ kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄, I̍ hi̍ni̍ 
kɔ̄l nyɛ̄ kɛ̄ndɛ̄ kɛ̍ndɛ̄. 

19“O̍ ko̍ŋ kɔ̍ɔ̍lī, mī lā bīī vɛ̄lɛ̄ sāa̍ ō pīlɔ̄ɔ̍, mī lā dīmu̍l E̍lɔ̄ŋ nda̍ pūa̍a̍ ndūa̍a̍ mā 
hāndu̍ ndu̍ bāla̍ŋ o̍ lēbōl. 

20O̍ ko̍ŋ, mī lā dīī ndu̍. Tē lā dīī ndu̍ pɛ̍, lā chūa̍ kōo̍ma̍ ndūa̍ŋ lā sūu̍ E̍lɔ̄ŋ nda̍ pūa̍a̍ 
ndūa̍a̍ o̍ nīlā ndāla̍ bā kɛ̄ndɛ̄la̍ŋ tūmnda̍ŋ. Ndu̍yɛ̍, mī lā sūu̍ ma̍ŋ o̍ sōōŋ nda̍ŋ 
bɛ̍ndūŋ bā kɛ̄ndɔ᷄ŋ, a̍ sōōŋ ndāŋ bɛ̍ndūŋ pēlūŋ bā kɛ̄ndɔ᷄ŋ. Kōo̍ma̍ tɔ᷅ma̍ cho̍ lō 
wa̍ŋ, lā fāsa̍ŋi̍a̍a̍ ma̍ŋ o̍ ma̍āŋndo̍ kpēŋgu᷄ŋ ndɔ̄ɔ̄ŋ sa̍lā hi̍ɔ̍ɔ̍lo̍ŋ. 

21O̍ ko̍ŋ kɔ̍ɔ̍lī, mī lā chu̍a̍ kōo̍ma̍ cho̍ o̍ ma̍āŋndo̍ chōo̍ wa̍ŋ mā ti᷄ŋ, mī lā mūūli̍āŋ 
ma̍ŋ a̍ chūɛ̄īma̍ cho̍ le̍ hɛ̄līo̍o̍ wa̍ŋ, mī lā fāsa̍ŋi̍a̍a̍ E̍lɔ̄ŋ a̍ nyɛ̄lā ndɔ̄la̍ so̍līāā lāsa̍lā 
la̍ŋ, ndu̍yɛ̍ mī lā fāsa̍ŋi̍a̍a̍ vɛ̄lɛ̄ pūa̍a̍ ndūa̍a̍ a̍ nyɛ̄lā ndāla̍ so̍līāā lāsa̍lā la̍ŋ. Mɛ̄ɛ̍ o̍ 
nɛ̄īyo̍ ho̍ō ni᷄ŋ, E̍lɔ̄ŋ ni̍, pūa̍a̍ ndūa̍a̍ ni̍, ā sīmnu̍ŋ wa̍nāā kāsī ya̍ Mɛ̄lɛ̄ka̍ Ya̍a̍wɛ̄ɛ̄ o̍ 
hɔ̄l, lātūlu̍ a̍ nyɛ̄la̍ ndāla̍ so̍līāā lāsa̍lāla̍ŋ. 

22“Sāa̍ ho̍ō tē lā sɛ̄ŋ ndu̍ pɛ̍, nyɛ̄m nya̍ nɔ̄ mī lā so̍li̍ wo̍ŋ mu̍ŋ cho̍ mu᷅ŋ ni̍. Chūɛ̄īma̍ 
cho̍ ndu̍ o̍ vīsīo̍ŋ nda̍ŋ, a̍ lōmndē tūmnde̍ŋ nāa̍ chūɛ̄īya̍ŋ mā chō wa̍, a̍ chūɛ̄īma̍ 
cho̍ ndu̍ ni᷄ŋ nda̍ŋ, a̍ ye᷄mnde̍ ī kɛ̍ndɛ̄ kɛ̍ndɛ̄i̍ ī ti᷄ŋ, a̍ bɔ̄ŋgu̍ŋ ndɔ̄ɔ̄ŋ mūu̍ŋ ndo̍ŋ 
lātūlu̍ a̍ chūɛ̄īma̍ cho̍ o̍ bɔ̄ŋgu̍ŋ mu̍ŋ nda̍ŋ, a̍ lɔ̄lū ndɔ̍ bā kɛ̄ndɔ̄ɔ̍. (Sāa̍ ho̍ō, ndu̍ 
cho̍ le̍ sa̍lāa̍ sōlīo̍o̍ le̍ E̍lɔ̄ŋ nda̍ pūa̍a̍ ndūa̍a̍ hɛ̄līo̍o̍ le̍ kpe̍ku̍ Mɛ̄lɛ̄ka̍a̍ ni̍.) 

23O̍ ko̍ŋ kɔ̍ɔ̍lī, mā chu̍a̍ bēe̍ndīi̍ nya̍ tōōsi̍a̍a̍ mbo̍ wā o̍ kāmbɛ̍i̍yo̍ ni᷄ŋ ya̍ Mɛ̍lɛ̄ka̍ 
lāchī wo̍ kpūŋgbɛ̄i̍ ī pīlɛ̍, a̍ ke̍kīi̍ cho̍ o̍ kāmbɛ̍i̍ ko̍ŋ ni᷄ŋ ō tōōsīāā a̍ chūɛ̄īmā 
ɔ̄li̍fīi̍ya̍ŋ ndo̍ vɛ̄lɛ̄ kpūŋgbɛ̄i̍ ī pīlɛ̍, a̍ ke̍kīi̍ nya̍ sūū chu̍ɛ̍īya̍ŋ ndo̍ kpūŋgbɛ̄i̍ ī pīlɛ̍. 

24Nyɛ̄ dīāā kōŋ kpo̍u̍, mā dɔ̄ū E̍lɔ̄ŋ nda̍ pūa̍a̍ ndūa̍a̍ o̍ lābā, mā hēēlu̍ ndu̍ o̍ bāla̍ŋ 
chōo̍ sa̍lā te̍ŋge̍le̍ŋndo̍ŋ ya̍ Mɛ̍lɛ̄ka̍ lāchī. 

25Tē ā yɔ̄ŋgu̍ nyɛ̄ dīa̍a̍ ho̍ō o̍ ya̍ Mɛ̄lɛ̄ka̍ lo̍ pɛ̍, ā bīī nda̍ ndu̍ o̍ bā, a̍ ha̍ndu̍ ndu̍ o̍ 
ma̍āŋndo̍ chōo̍ o̍ sa̍lā tāse̍ nya̍ lōm ndo̍ chōo̍, ā lōm ndu̍ vɛ̄lɛ̄ sa̍lā lūāmāa̍. Sa̍lā 
nda̍ lūām o̍ ya̍ Mɛ̍lɛ̄ka̍ lo̍ wo̍ cho̍ ko̍ŋ ni̍. Sa̍lāa̍ ho̍ō, tē chūŋ ndɔ̄ɔ̍ ō kōma̍l la̍ pɛ̍, ya̍ 
Mɛ̄lɛ̄ka̍ Ya̍a̍wɛ̄ɛ̄, I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

26“Ndu̍yɛ̍ sāa̍ cho̍ le̍ E̍lɔ̄ŋ hɛ̄līo̍o̍ le̍ kpe̍ku̍ Mɛ̄lɛ̄ka̍a̍ wo̍, vīsīŋ ndɔ̄ɔ̍ŋ tākpa᷄ŋ, ā nɔ̄ 
mā chu̍a̍ mu̍ŋ, mā he̍e̍lu̍ mu̍ŋ chōo̍ cho̍o̍ o̍ bāla̍ŋ chōo̍ sa̍lā te̍ŋge̍le̍ŋndo̍ o̍ ya̍ 
Mɛ̄lɛ̄ka̍ Ya̍a̍wɛ̄ɛ̄ lo̍. Tē a̍ chi̍i̍ pɛ̍, a̍ chu̍a̍ mu̍ŋ, nu᷄m nɔ̍ mu̍ŋ ni̍. 

27“Sāa̍ nya̍ chō dīyɔ̄ɔ̄ le̍ E̍lɔ̄ŋ nda̍ pūa̍a̍ ndūa̍a̍ dīndīo̍o̍ wo̍, vīsīŋ ndɔ̄ɔ̍ŋ tākpa᷄ŋ nya̍ 
chō hēēlū chōo̍ cho̍o̍ o̍ bāla̍ŋ chōo̍ sa̍lāa̍, lātūlu̍ a̍ lɔ̄lū ndɔ̄ɔ̍ wo̍, lā chūa̍ mī lā ke̍ 
E̍lɔ̄ŋ nda̍ pūa̍a̍ ndūa̍a̍, nda̍ nɔ̍ mu̍ŋ ni̍. 

28Ndu̍yɛ̍ he̍ī nɔ̄ mī ī wa᷄ sāwāa̍ le̍ fɛ̍ɛ̍ŋ a̍ fɛ̍ɛ̍ŋ. Le̍ te̍le̍ŋ o̍ te̍le̍ŋ tē wānāā nīa̍a̍ ā hīŋ 
sa̍lā kɔ̄l nyūlōo̍ sōlīo̍o̍ pɛ̍, mā dīī chɔ̄lōo̍ le̍ sa̍lā ko̍ŋ, vīsīŋ nya̍ nɔ̄ mī lā sōli̍ le̍ ya̍ 
Mɛ̄lɛ̄ka̍ wo̍ŋ, mu̍ŋ yɔ̍nūŋ ni̍, vīsīŋ tākpāŋ chɔ̄lū kōŋ, a̍ lɔ̄lū ndɔ̄ɔ̍, wānāā sōlīāā 
lāsa̍lāa̍, nda̍ nɔ̍ mu᷅ŋ ni̍. Vīsīŋ wāŋnda̍ nɔ̄ mā ke̍ ya̍ Mɛ̄lɛ̄ka̍ Ya̍a̍wɛ̄ɛ̄ māā sa̍lā wo̍, 
mu̍ŋ cho̍ mu̍ŋ ni̍. 

29“Ndu̍yɛ̍ tē E̍lɔ̄ŋ o̍ vi᷅ pɛ̍, nyɛ̄lā sōlīāā lāsa̍lālā o̍ wo̍u̍nūŋ nda̍ŋ, lā nɔ̄ mī lā wa᷄ le̍ 
pūa̍a̍ ndūa̍a̍, wāna̍ mi̍i̍ŋgū o̍ fōōfo̍ ndɔ̄ɔ̍ wo̍. Ndu̍yɛ̍ wānā ko̍ŋ, ō nɔ̄ mbō wōōnu̍ŋ 
nyɛ᷅la̍ŋ nda᷅ŋ, mā tāla̍ ndu̍ chūɛ̄īya̍ŋ o̍ lēbōl le̍ ndu̍ hɛ̄līo̍o̍ māā wānā so̍līāā lāsa̍lā. 

30Po̍ ndɔ̍ cho̍ ko̍ŋ mi̍i̍ŋgū o̍ fōōfo̍ ndɔ̄ɔ̍ māā wānā so̍līāā lāsa̍lā, le̍ mbō wa᷄ lūɛ̄īyɔ̄ɔ̍ 
o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ wo̍ ni᷄ŋ, le̍ wa̍llo̍ o̍ fo̍ndāŋ kāsīo̍o̍ 
wo̍, ō nɔ̄ mbō wōōnu̍ŋ nyɛ᷅la̍ŋ nda᷅ŋ le̍ pālɛ̍i̍ ī ŋɔ᷄mmɛ̍ū. 

31“Sāa̍ ŋ̄ nɔ̄ mā dīī le̍ sa̍lāla̍ŋ sōlīo̍o̍ le̍ E̍lɔ̄ŋ nda̍ pūa̍a̍ ndūa̍a̍ hɛ̄līāā le̍ wa̍li̍ Mɛ̄lɛ̄ka̍a̍ 
wo̍, vīsīŋ sāā ko̍ŋ, ā nɔ̄ mā ya̍u̍ mu̍ŋ o̍ fo̍ndāŋ kāsīo̍o̍. 

32Tē a̍ ya̍u̍ vīsīo̍ŋ mu᷅ŋ pɛ̍, E̍lɔ̄ŋ nda̍ pūa̍a̍ ndūa̍a̍, ā nɔ̄ mā dē mu̍ŋ lātūlu̍ a̍ bēe̍dīi̍ 
cho̍ o̍ kāmbɛ̍i̍yo̍ ni᷄ŋ ndo̍, o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ wo̍ dīō. 

33Nyɛ̄ dīa̍a̍ ho̍ō, ndu̍ cho̍ le̍ E̍lɔ̄ŋ nda̍ pūa̍a̍ ndūa̍a̍ hɛ̄līo̍o̍ ndu̍yɛ̍ mā sɔ̄la̍ dīndīo̍o̍ ni̍. 
E̍lɔ̄ŋ nda̍ pūa̍a̍ ndūa̍a̍ ko̍ni̍ nɔ̍ ni̍ mā dē nyɛ̄ dīa̍a̍ ho̍ō. Wānā o̍ wānā che᷅le̍ŋ nɔ̍ mbō 
dē ndu̍ le̍, kāni̍ fo̍ndōle̍, nyɛ̄ dīāā kāsīo̍o̍ o̍ cho̍ ni̍. 

34Ndu̍yɛ̍, bēe̍dīi̍yo̍ ni̍, vīsīo̍ŋ ni̍, ō kɛ᷅ kɛ᷅ lɔ̍l ku̍ya̍ pɛ̍, lā nɔ̄ mī lā lōm ndu̍ īdīi̍yo̍, lā 
nɔ̍ mī lā dē ndu̍ le̍, kāni̍ fo̍ndōle̍, nyɛ̄ kāsīo̍o̍ o̍ cho̍ ni̍. 

35“Nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍ le̍ E̍lɔ̄ŋ nda̍ pūa̍a̍ ndūa̍a̍ hɛ̄līo̍o̍ māā wānāā 
sōlīāā lāsa̍lā, ā nɔ̄ mā tōsa̍ ndu̍ mɛ̄ɛ̍ ya̍ I̍ di̍mu̍l nu̍m yɛ̍. Le̍ pālɛ̍i̍ ī ŋɔ᷄mmɛ̍ū, lā nɔ̄ 
mī la̍ wa̍ he̍ī tōsāa̍ lēpāa̍ o̍ lēpāa̍. 

36Pālɛ̍i̍ ŋɔ᷄mmɛ̍ūve̍ he̍ī, lēpāa̍ o̍ lēpāa̍, ā nɔ̄ mā so̍li̍ nāū tōōyōo̍ sa̍lāa̍ le̍ mī ma̍l nda̍ 
le̍ yɔ̄ŋndā ndāla̍ wɔ̍ɔ̍ŋnda̍ŋ. Ko̍ŋ to̍sā ni̍ mī ma̍āŋndo̍ ho̍ō ō sīmnu᷄ŋ ma̍āŋ kāsī. 
Ndu̍yɛ̍ lā nɔ̄ mī lā tāla̍ chūɛ̄īmā ɔ̄li̍fīi̍ya̍ŋ o̍ ma̍āŋndo̍ ho̍ō chōo̍, le̍ mbō wa᷄ ō hɛ̄līa̍ŋ. 

37Le̍ pālɛ̍i̍ ī ŋɔ᷄mmɛ̍ū, lā nɔ̄ mī lā wa᷄ sa̍lāla̍ŋ sōlīo̍o̍ le̍ ma̍āŋndo̍ ho̍ō, ndu̍yɛ̍ mī lā 
dīndi̍ ndu̍ mbō sīmnu᷄ŋ ma̍āŋ kāsī bɛ̄ndū. Ndu̍yɛ̍ nyɛ̄ o̍ nyɛ̍ pi̍la̍ŋ ma̍āŋndo̍ ho̍ō 
pɛ̍, nyɛ̄ kōŋ bɛ̍ɛ̍ ō sīmnu᷄ŋ nyɛ᷅ kāsī.” 

A̍ sa̍lāla̍ nɔ ̍le̍ sōliŋ᷄ndo̍ lēpāa̍ o̍ lēpāa̍ la̍ŋ o̍kɔɔ̄ ̄
(Nɔ̍mbāā 28:1-8) 

38Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Lēpāa̍ o̍ lēpāa̍ lā nɔ̄ mī lā sōli̍ sa̍lāa̍ o̍ ma̍āŋndo̍ 
ho̍ō chōo̍ a̍ sāā ko̍ndu̍a̍a̍ chi̍i̍ wɔ̄sīo̍o̍ ō pīlɛ̍ wa̍ ā ŋīɔ̍ɔ̍ŋ. 

39Lā nɔ̄ mī lā sōli̍ ō pīlɛ̍ sa̍lāa̍ īdīi̍, mī lā sōli̍ vɛ̄lɛ̄ ō pīlɛ̍ sa̍lāa̍ a̍ fīti̍līo̍o̍. 

40Sāā ŋi̍ɔ̍ɔ̍ŋnda̍ ha̍ā, ō tāso̍o̍, tē lā wa̍ ndu̍ sa̍lāa̍ sōlīo̍o̍ pɛ̍, lā nɔ̄ mī lā chu̍a̍ kōlō 
lu̍a̍māā bēe̍dīi̍yo̍ ō kɛ̍ndɛ̄ kɛ̍ndɔ̄ɔ̍ pa᷅ŋnda̍ŋ lā tīɔ̍ɔ̍ŋ, mī lā mūūli̍āŋ ndu̍ a̍ chūɛ̄īmā 
ɔ̄li̍fīi̍mā kɛ̄ndɛ̄ kɛ̍ndīa̍ŋ tɔ̍tɔ̄ŋnda̍ŋ lā ŋūɛ̍ɛ̍nu̍, mī lā sōli̍ ndu̍ sa̍lāa̍ lātūlu̍ a̍ sāā ko̍ŋ. 
Ndu̍yɛ̍, mī lā tāla̍ vɛ̄lɛ̄ mūɛ̄īmā mākīle̍pīi̍ya̍ŋ tɔ̍tɔ̄ŋnda̍ŋ lā ŋūɛ̍ɛ̍nu̍ māā sa̍lā. 

41Sāā ko̍ndo̍ di̍i̍ŋ ndɔ̄ɔ̍, lā nɔ̄ mī sōli̍ ndu̍ sa̍lāa̍ a̍ fīti̍līo̍o̍. Ndu̍yɛ̍ tē lā wa᷄ ndu̍ sa̍lāa̍ 
sōlīo̍o̍ pɛ̍, ndu̍ bɛ̍ɛ̍ lā nɔ̄ mī lā sōli̍ ndu̍ sa̍lāa̍ lātūlu̍ a̍ kōlō to̍o̍sīāā bēe̍dīi̍yo̍, a̍ 
chūɛ̄īmā ɔ̄li̍fīi̍ya̍ŋ, a̍ mūɛ̄īmā mākīle̍pīi̍ya̍ŋ, mɛ̄ɛ̍ nya̍ tūu̍ o̍ tāso̍o̍ yɛ̍ ko̍ni̍. Sa̍lāa̍ 
ho̍ō, tē chūŋ ndɔ̄ɔ̍ kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄, I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

42Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ yu̍ŋgu̍la̍ nyāla̍ŋ lāchī kɛ᷅, sa̍lā lūāmāa̍ ho̍ō, lā nɔ̄ 
mī lā wa̍ ndu̍ sōlīo̍o̍ lēpāa̍ lēpāa̍. Ndu̍yɛ̍ sa̍lāa̍ ho̍ō, o̍ tɛ̍ndīi̍ chɔ᷅m māā Mɛ̄lɛ̄ka̍ chō 
a̍ wāŋnda̍ lātūlu̍ wo̍ sōndōo̍, nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ I̍ nɔ̍ mī I̍ ko̍ma̍l nya̍ mī I̍ so̍ō 
nāa̍ nya̍ chu̍a̍ wa̍, lo̍ŋ nya̍ nɔ̄ ni̍ mī lā wa᷄ ndu̍ sōlīo̍o̍. 

43O̍ fo̍ndāŋ ko̍ŋ, ya̍ Mɛ̄lɛ̄ka̍ wā ni̍ŋ bɔ̄ŋa᷅ŋndo̍ a̍ wāŋnda̍ I̍sɔ̄lūɛ̄ī ni̍. Ndu̍yɛ̍, pa̍ŋgēle̍ 
chɔ᷅m na̍ŋɔ̄ɔ̄ nī bɛ̍ndōo̍ wo̍, ō chō tōlɔ̄ɔ̄ o̍ fo̍ndāa̍ ho̍ō le̍ tōsāa̍ mī fo̍ndāa̍ ho̍ō ō 
sīmnu̍ŋ fo̍ndāŋ kāsī. 

44Le̍ he̍ī, I̍ cho̍ tōsā mī tɛ̍ndīi̍yo̍ ho̍ō, a̍ ma̍āŋndo̍ ho̍ō, mī ŋ̄ sīmnu᷄ŋ nyɛ᷅m kāsī. 
Ndu̍yɛ̍, mī I̍ to̍sa̍ mī E̍lɔ̄ŋ nda̍ pūa̍a̍ ndūa̍a̍ ā wa᷄ ā hɛ̄līāā le̍ wa̍llo̍ tōsāa̍ le̍ ya̍ māā 
wānāā nīāā so̍līāā lāsa̍lā. 

45I̍ cho̍ wā wāŋnda̍ I̍sɔ̄lūɛ̄ī tɛ̍ɛ̄ŋ ndu̍yɛ̍, mī wa̍ Mɛ̄lɛ̄ka̍ nda̍. 

46Wāŋnda̍ I̍sɔ̄lūɛ̄ī a̍ cho̍ hūnɔ̄ɔ̄ sīnā māā ya̍ Mɛ̄lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ ndāa̍ 
ni̍, Mɛ̄lɛ̄ka̍ so̍li̍ nda̍ o̍ chɛ̄le̍ŋ ni᷄ŋ I̍chi̍pī wo̍. O̍ ko̍ŋ, mī I̍ hu̍ŋ cha᷅l nda̍ tɛ̄ɛ̄ŋ. Ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ni̍.” 

Ɛ̍sɔ̍dɔ̍ɔ̄ 30 

A̍ mɛɛ̄ ̍nda̍ nɔ ̄mā tōōsia̍̍a̍ ma̍āŋ lūāmāā nyɛm̄ chūŋ kɛn̄dɔŋ᷄ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 37:25-28) 

1Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ mbo̍ dīmī āā, “Lā nɔ̄ mī lā tāŋgu̍l 
ma̍āŋndo̍ a̍ yɔ̄m āke̍e̍sīāā wo̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēchōo̍. 

2Ma̍āŋndo̍ ho̍ō, bāndēi̍ ni̍, bu̍o̍o̍ ni̍, nyɛ̄ pīlɛ̍ kpe̍ o̍ nɔ̍ ni̍ mbō wa̍. Bānde̍i̍, nɛ̄īyo̍ lē 
pīlɛ̍, a̍ i̍ŋchi̍sīi̍la̍ŋ lā ŋɔ̍mpu᷅m, bu̍o̍o̍ nɛ̄īyo̍ lē pīlɛ̍, a̍ i̍ŋchi̍sīi̍la̍ŋ lā ŋɔ᷄mpu᷅m, hēlɔ̄ɔ̍, 
nɛ̄īyo̍ le̍ yāa̍. Ma̍āŋndo̍ ho̍ō, sɔ̍ŋgi̍la̍ ndɔ̄la̍ hi̍ɔ̍ɔ̍lu̍la̍ŋ lēchōo̍, o̍ sɔ̍ŋgi̍ o̍ sɔ̍ŋgi̍ lā nɔ̄ 
mī lā sōli̍ nyɔ̄ɔ̍ lo̍ŋ māā lēē. 

3Ma̍āŋndo̍ ho̍ō lēchōo̍ ni̍, nyɛ̄la̍ cho̍ la̍ŋ la̍ tu̍u̍līāā māā lālēē o̍ sɔ̍ŋgi̍la̍ŋ nda̍ŋ ni̍, a̍ 
kpēŋgu᷄ŋ ndɔ̄ɔ̍ŋ hi̍ɔ̍ɔ̍lo̍ŋ vēlāa̍ vēllē, lā nɔ̄ mī lā kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ 
kɛ̍ndɛ̄i̍. O̍ ko̍ŋ kɔ̍ɔ̍lī, mī lā ho᷄l vɛ̄lɛ̄ kāndū īko̍o̍līi̍yo̍ o̍ sōndōla̍ŋ bālɔ̄ɔ̍ chɛ̍ chɛ̍. 

4Ndu̍yɛ̍, mī lā tōōsi̍a̍a̍ kēla᷄ŋ ŋ̄ko̍o̍līi̍yo̍ŋ ŋ̄ mūu̍ŋ, mī lā ho᷄l mu̍ŋ o̍ ma̍āŋndo̍ 
kpēŋgo᷄ŋ mūu̍ŋ ndo̍ŋ vēllāa̍ vēllē, o̍ kāndū nya̍ chō hōlɔ̄ɔ̄ ko̍ŋ ndo̍ bɛ̄ŋgu̍, le̍ yɔ̄mīī 
vīlɛ̄īye̍ wōūwo̍ lēni᷄ŋ le̍ kɔ̄la̍ŋ a̍ ma̍āŋndo̍ ho̍ō. 

5Ndu̍yɛ̍ yɔ̄mīī vīlɛ̄i̍ cho̍ wā le̍ kɔ̄la̍ŋ a̍ ma̍āŋndo̍ ho̍ō ve̍, a̍ yɔ̄m āke̍e̍sīāā wo̍ nya̍ nɔ̄ 
ni̍ mī lā tōōsi̍a̍a̍ ndi̍. Ndu̍yɛ̍, mī lā kūmbū ndi̍ kpo̍u̍ a̍ ko̍o̍līi̍ye̍. 

6Tē lā chīi̍ ma̍āŋndo̍ ho̍ō tōōsīāā pɛ̍, lā kɔ̍ kɛ̍sī ndu̍ o̍ kōlā bɛ̍ndu̍ cho̍ ō lāndāā o̍ 
tɛ̍ndīi̍yo̍ ho̍ō ni᷄ŋ, mi̍ kɔ̍fū kpe̍ma̍a̍ ō wa̍ lēkɔ̍ɔ̍lī wo̍ lāchī. Kɔ̍fū kpe̍ma̍a̍ ho̍ō, kūmbu̍ 
cho̍ lēcho̍ō wo̍ ndu̍ cho̍ kpe̍ŋgbe̍i̍ īnyīɛ̍ɛ̍yo̍ ni̍. Lo̍ŋ ya̍ I̍ bɔ̍ŋa᷅ŋ ni̍ŋ a̍ nya̍ ni̍. 

7Īdīi̍ o̍ īdīi̍ tē E̍lɔ̄ŋ hi᷅ŋ le̍ la̍mbūi̍ cho̍ o̍ tɛ̍ndīi̍yo̍ ho̍ō ni᷄ŋ ndo̍ bɛ̄ɛ̄ndīa̍a̍ pɛ̍, ō nɔ̄ mbō 
lōm nyɛ̄m chūŋ kɛ̄ndɔ᷄ŋ o̍ ma̍āŋndo̍ ho̍ō chōo̍. 

8Ndu̍yɛ̍ te̍le̍ŋ o̍ te̍le̍ŋ tē ō hīŋ le̍ la̍mbūi̍yo̍ ho̍ō mɛ̄ndūllo̍ a̍ fīti̍līo̍o̍ pɛ̍, ō nɔ̄ mbō 
lōm nyɛ̄m chūŋ kɛ̄ndɔ᷄ŋ o̍ ma̍āŋndo̍ ho̍ō chōo̍. Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ 
lāchī kɛ᷅, īdīi̍ ni̍, a̍ fīti̍līo̍o̍ ni̍, nu̍a̍ā nya̍ nɔ̄ ni̍ mī lā wa᷄ tōsāa̍. 

9Ndu̍yɛ̍ ma̍āŋndo̍ ho̍ō, mɛ̄ɛ̍ nyɛ̄m chūŋ kɛ̄ndɛ᷄ŋ cho̍ ō bɛ̄ndāā ya̍ Mɛ̍lɛ̄ka̍ o̍ hɔ̄l lo̍ŋ, 
mī lā lōm lēchōo̍. O̍ ko̍ŋ kɔ̍ɔ̍lī, lā nɔ̍ mī lā sōli̍ sa̍lā o̍ sa̍lā chēle̍ŋ o̍ ma̍āŋndo̍ ho̍ō 
chōo̍ le̍, sa̍lā lūāmāā ni̍, sa̍lā nyɛ̄ dīāā ku̍lu̍ ni̍, sa̍lā māmūɛ̄ī mākīle̍pīi̍ ni̍. 

10Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, īwɔ̄sī o̍ īwɔ̄sī, E̍lɔ̄ŋ nɔ̍ mbō dīndi̍ 
ma̍āŋndo̍ ho̍ō lē pīlɛ̍. Chɔ̄lūāā wāŋnda̍ dīū le̍ sa̍lāla̍ŋ sōlīo̍o̍ le̍ yɔ̄ŋndā wɔ̄ɔ̍ŋnda̍ŋ 
fāŋāa̍ wa̍, kōo̍ma̍ ndāa̍ŋ o̍ nɔ̍ ni̍ mbō sūu̍ o̍ nyɛ̄la̍ nda̍ sōli̍ o̍ ma̍āŋndo̍ ho̍ō sɔ̍ŋgi̍la̍ŋ 
māā lālēē la̍ŋ. Ma̍āŋndo̍ ho̍ō, ma̍āŋ kāsī bɛ̄ndōo̍ o̍ cho̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l ni̍.” 

Pāāwā wāŋnda̍ nɔ ̄le̍ mālɔɔ̄ ̍le̍ tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ wo̍ 
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

12“Tē lā wa̍ wāŋnda̍ I̍sɔ̄lūɛ̄ī chɔ̄mndo̍ le̍ sīnāa̍ mɛ̄ɛ̍ nda̍ chō bōllē pīlɛ̍ yɛ̍ pɛ̍, wānā 
o̍ wānā nda̍ chɔ᷄m pɛ̍, wānā ko̍ŋ ō nɔ̄ mbō yɔ̄ŋgu̍ nyɛ̄ sɔ̄lāa̍ nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ 
chu̍a̍. Ko̍ŋ to̍sā ni̍ bōōndi̍i̍ nya̍ chō wā wāŋnda̍ chɔ̄mndo̍ ve̍, kpūndɛ̍ o̍ kpūndɛ̍ 
ko̍māl wāŋnda̍ mā sɔ̄la̍ dɛ̍nɛ̍ pa̍lāā le̍. 

13Wānā o̍ wānā nya̍ chɔ᷄m pɛ̍, wānā ko̍ŋ ō nɔ̄ mbō yɔ̄ŋgu̍ nyɛ̄ sɔ̄lāa̍ mɛ̄ɛ̍ i̍ cho̍ ī 
chɛ̄la᷅ŋ wa᷅ŋ bɛ̄ndūa̍a̍ tɛ̄ɛ̄ŋ yɛ̍. Ndu̍yɛ̍ sēke̍lēi̍ wānāā bɛ̄ndūa̍a̍ ā chɛ̄la᷅ŋ chōo̍ le̍ 
nyɔ̄ɔ̍ŋ tūūwo̍ wo̍, o̍ sēke̍lēi̍ ko̍ŋ chōo̍ nda̍ tūū nyɛ̍ sɔ̄lāa̍ ho̍ō ni̍. Nyɛ̄ sɔ̄lāa̍ ho̍ō wānā 
o̍ wānā nɔ̍ ni̍ mbō yɔ̄ŋgu̍ nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ māā kē. 

14Wānā o̍ wānā nda̍ chɔ᷄m pɛ̍, mbo̍ wā wɔ̄sīla̍ŋ bi̍dīi̍ŋ, kɛ̄lɛ̄ŋgāā hīōūwɔ̄ɔ̍ ko̍ŋ cho̍o̍, 
ō nɔ̄ mbō yɔ̄ŋgu̍ ke᷄ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ ho̍ō. 

15Ndu̍yɛ̍ nyɛ̄ sɔ̄lāā wānā o̍ wānā cho̍ ho̍ō yɔ̄ŋgū o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍ yōōmū 
ndɔ̄ɔ̍, le̍ mbō sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍ wo̍, mɛ̄ɛ̍ wānā o̍ wānā nɔ̍ le̍ yɔ̄ŋgōo̍ 
yɛ̍, le̍nde̍ ŋ̄ ni̍ mā yɔ̍ŋgu̍, wānā su̍lāa̍ ō nɔ̍ mbō yɔ̄ŋgu̍ mbō hīōū mɛ̄ɛ̍ o̍ cho̍ ō kīālāā 
ba̍a̍ yɛ̍ le̍, wānā ta̍mbɛ̍i̍yo̍ bɛ̍ɛ̍, ō nɔ̍ mbō kɛ̄ɛ̍ fūūlūū mɛ̄ɛ̍ o̍ cho̍ ō kīālāā ba̍a̍ yɛ̍ le̍. 

16Nyɛ̄ sɔ̄lāa̍ ho̍ō, lā nɔ̄ mī lā bīī ndu̍ wāŋnda̍ I̍sɔ̄lūɛ̄ī kpo̍u̍ o̍ bā. Ndu̍ chō wā le̍ 
yōōmūlā ndāla̍ŋ bāŋāa̍ ni̍. Ndu̍yɛ̍, nyɛ̄ o̍ nyɛ᷄ cho̍ le̍ kpe̍ko̍o̍ o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ wāŋnda̍ lātūlu̍ wo̍, ā nyɛ̄ sɔ̄lāa̍ ho̍ō nya̍ nɔ̄ ni̍ mī lā pēndū 

ndu̍. Ko̍ŋ to̍sā ni̍ mī ya̍ Mɛ̄lɛ̄ka̍ Ya̍a̍wɛ̄ɛ̄ mī I̍ wa̍ lōōnɔ᷄ŋndo̍ a̍ nya̍ wāŋnda̍ I̍sɔ̄lūɛ̄ī, 
mī I̍ bāŋa̍ yōōmūlā nyāla̍ŋ, ndu̍yɛ̍ mī I̍ ma̍nda̍ nya̍.” 

A̍ hɛŋ̄gɛi̍ ̍nda̍ nɔ ̄mā tōōsia̍̍a̍ a̍ būlɔŋ̍sīiy̍e̍ wo̍ o̍kɔɔ̄ ̄
17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

18“Lā nɔ̄ mī lā tōōsi̍a̍a̍ hɛ̄ŋgɛ̍i̍ bɛ̍ndū īchīli̍ŋndo̍ a̍ būlɔ̍ŋsīi̍ye̍, le̍ bāla̍ŋ pūlɔ̄ɔ̍ a̍ 
pēlo᷄ŋ. Ndu̍yɛ̍, nyɛ̄ nya̍ nɔ̄ mī lā kɛ̄si̍ hɛ̄ŋgɛ̍i̍yo̍ ho̍ō lēcho̍ō wo̍ bɛ̍ɛ̍, a̍ būlɔ̍ŋsīi̍ye̍ nya̍ 
nɔ̄ ni̍ mī lā tōōsi̍a̍a̍ ndu̍. Tē lā tōōsi̍a̍a̍ hɛ̄ŋgɛ̍i̍yo̍ ho̍ō pɛ̍, lā kɛ̄si̍ ndu̍ tɛ̍ndīi̍yo̍ tɛ̄ɛ̄ŋ a̍ 
ma̍āŋndo̍. Ndu̍yɛ̍ mī lā dɔ̄ū mɛ̄ŋnda̍ŋ lēni᷄ŋ. 

19Mɛ̄ŋma̍ cho̍ wā o̍ hɛ̄ŋgɔ̍ɔ̍ ho̍ō ni᷄ŋ nda̍ŋ, E̍lɔ̄ŋ ni̍, pūa̍a̍ ndūa̍a̍ ni̍, a̍ ma̍ŋ nda̍ nɔ̄ ni̍ 
mā pūlū bāla̍ŋ a̍ pēlo᷄ŋ. 

20Lɔ̍ɔ̍pa̍ mā lūɛ̄ī o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ wo̍ ni᷄ŋ, ɔ̄ɔ̄ mā 
kūɛ̄ o̍ ma̍āŋndo̍ le̍ sa̍lāla̍ŋ lōmɔ̄ɔ̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍, ā nɔ̄ fɛ̍lɛ̍ŋ mā pūlū bāla̍ŋ 
a̍ pēlo᷄ŋ. Ko̍ŋ to̍sā ni̍ ā sɔ̍lā pi̍ɔ̍m te̍. 

21Ā nɔ̄ mā pūlū bāla̍ŋ a̍ pēlo᷄ŋ, tē ō cho̍ ko̍ŋ te̍ ā sɔ̄la̍ pīɔ̍mndo̍. Ndu̍yɛ̍, chɔ̍ŋ a̍ 
te̍le̍ŋndo̍ ho̍ō mbō kūɛ̄ a̍ lāchī kɛ᷅, E̍lɔ̄ŋ ni̍, pūa̍a̍ ndūa̍a̍ ni̍, yu̍ŋgu̍la̍ fu̍lā ni̍ŋ o̍ pūlāle̍ 
ndāle̍ŋ chōo̍ la̍ŋ ni̍, he̍ī chō wā māā sāwā le̍ nda̍ le̍ fɛ̍ɛ̍ŋ a̍ fɛ̍ɛ̍ŋ.” 

A̍ chūɛī̄mā nda̍ tālā wa᷅ŋnda̍ o̍ lēbōl le̍ nda̍ hɛl̄īo̍o̍ le̍ kpe̍ku̍ Mɛl̄ɛk̄a̍a̍ wa̍ŋ o̍kɔɔ̄̄ 
22Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

23-25“Lā nɔ̄ mī lā chu̍a̍ nyɛ̄m chūŋ kɛ̄ndɛ̄ŋ yɛ̍ yi̍ɔ̍ɔ̍ŋ, mī lā tōōsi̍a̍a̍ chūɛ̄īya̍ŋ le̍ 
hɛ̄līo̍o̍. Nyɛ̄m chūŋ kɛ̄ndɛ̄ŋ nya̍ nɔ̄ mī lā tōōsi̍a̍a̍ chūɛ̄īya̍ŋ ma᷅ŋ ndo̍ŋ, mu̍ŋ cho̍ 
mu᷅ŋ ni̍. A̍mɔ̍ɔ̄, ō māmɛ̄ŋndo̍, pa᷅ŋnda̍ŋ tɔ̍ a̍ lā tīɔ̍ɔ̍ŋ, a̍ si̍na̍mɔ̄ŋ, pa᷅ŋnda̍ŋ lā 
ŋɔ᷄mpu᷅m, a̍ ke᷅ŋ, pa᷅ŋnda̍ŋ lā ŋɔ᷄mpu᷅m, a̍ ke̍e̍sīāā, pa᷅ŋnda̍ŋ tɔ̍ a̍ lā tīɔ̍ɔ̍ŋ. Nyɛ̄m chūŋ 
kɛ̄ndɔ᷄ŋ mu᷅ŋ ki̍nɛ̍i̍, lā nɔ̄ mī lā mūūli̍āŋ mu̍ŋ a̍ chūɛ̄īmā ɔ̄li̍fīi̍ya̍ŋ ka̍lɔ̄ŋndo̍ cha̍. 
Ndu̍yɛ̍ tē lā wa̍ mu̍ŋ tūūwo̍ pɛ̍, lā nɔ̄ mī lā tūu̍ mu̍ŋ o̍ sēke̍lēi̍ wānāā bɛ̄ndūa̍a̍ ā 
chɛ̄la᷅ŋ cho̍o̍ le̍ nyɔ̄ɔ̍ŋ tūūwo̍ wo̍. Chūɛ̄īmā nya̍ chō ma᷅ŋ tōōsīāā wa̍ŋ, lā nɔ̄ mī lā 
chūa̍ ma̍ŋ māā chūɛ̄īmā kāsī ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

26Ndu̍yɛ̍ chūɛ̄īya̍ŋ ma᷅ŋ nya̍ nɔ̄ ni̍ mī lā dɔ̄ū o̍ nyɔ̄ɔ̍ŋ mu᷅ŋ le̍ tōsāa̍ mī ŋ̄ wa᷄ ŋ̄ hɛ̄līāā 
le̍ ya̍ Mɛ̍lɛ̄ka̍. Mu̍ŋ yɔ̍nūŋ ni̍ māā, tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ 
wo̍, ndu̍yɛ̍ a̍ ma̍ŋ ko̍ni̍ nya̍ nɔ̄ ni̍, mī lā dīndi̍ kɔ̍fū kpe̍ma̍a̍, 

27a̍ ti̍bīi̍ cho̍ o̍ tɛ̍ndīi̍yo̍ ho̍ō ni᷄ŋ ndo̍, lātūlu̍ a̍ wōlɔ̄ɔ̄lā ndɔ̄la̍ŋ kpo̍u̍, o̍ ko̍ŋ kɔ̍ɔ̍lī, a̍ 
nyɛ̄ kɛ̄sīāā lāla̍mbūi̍yo̍ ndu̍yɛ̍, a̍ wōlɔ̄ɔ̄lā ndɔ̄la̍ŋ, a̍ ma̍āŋ cho̍ le̍ nyɛ̄m chūŋ kɛ̄ndɔ᷄ŋ 
lōmɔ̄ɔ̍ lēchōo̍ wo̍, 

28a̍ ma̍āŋ cho̍ le̍ sa̍lāla̍ŋ lōmɔ̄ɔ̍ lēchōo̍ wo̍, lātūlu̍ a̍ wōlɔ̄ɔ̄lā ndɔ̄la̍ŋ kpo̍u̍, a̍ hɛ̄ŋgɛ̍i̍ 
īchīli̍ŋ cho̍ le̍ bāla̍ŋ pūlɔ̄ɔ̍ a̍ pēlo᷄ŋ ndo̍, ndu̍yɛ̍, a̍ nyɛ̄ hɛ̄ŋgɛ̍i̍ ko̍ŋ ō chāl le̍chōo̍ wo̍. 

29Mɛ̄ɛ̍ o̍ nɛ̄īyo̍ ho̍ō ni᷄ŋ, lā chō māchūāā nyɔ̄ɔ̍ŋ mu᷅ŋ yɔ̄ŋgōo̍ o̍ ya̍ Mɛ̄lɛ̄ka̍ lo̍ le̍ mī ŋ̄ 
sīmnu᷄ŋ nyɛ᷅m kāsī. Nyɔ̄ɔ̍ŋ mu᷅ŋ ki̍nɛ̍i̍, wānā o̍ wānā pi̍la̍ŋ mu̍ŋ pɛ̍, ō wa̍ wa᷅na̍ 
chi̍e̍e̍, ō wa̍ nyɛ̄ o̍ nyɛ̄ chēle̍ŋ, ō nɔ̄ mbō sīmnu᷄ŋ nyɛ᷅ kāsī. 

30Ndu̍yɛ̍ E̍lɔ̄ŋ ni̍, pūa̍a̍ ndūa̍a̍ ni̍, lā nɔ̄ mī lā tāla̍ nda̍ chūɛ̄īya̍ŋ ma᷅ŋ o̍ lēbōl le̍ mā 
wa᷄ ā yɔ̄ŋga᷄ŋ o̍ ya̍ Mɛ̍lɛ̄ka̍ lo̍, mā wa᷄ wānāā kāsī, le̍ mā sāāŋgi̍a̍l la̍ māā wānāā 
sōlīāā lāsa̍lā. 

31Ndu̍yɛ̍ mā di̍mu̍l wāŋnda̍ I̍sɔ̄lūɛ̄ī māā Mɛ̄lɛ̄ka̍ dīmi̍ āā, ‘Chūɛ̄īya̍ŋ ma᷅ŋ, chūɛ̄īmā 
kāsīa̍ŋ ma̍ cho̍ ya̍ Mɛ̄lɛ̄ka̍ o̍ hɔ̄l ni̍. Ndu̍yɛ̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī 
kɛ᷅, ma̍ŋ nya̍ nɔ̄ le̍ wānāa̍ cho̍ ā hɛ̄līāā le̍ kpe̍ku̍ nu̍u̍ sōlīo̍o̍ wa̍ tālāa̍ o̍ lēbōl ni̍. 

32Lā nɔ̍ mī lā tāla̍ ma̍ŋ wānā o̍ wānā che᷅le̍ŋ o̍ lēbōl te̍, mɛ̄ɛ̍ wānāa̍ cho̍ a̍ hɛ̄līāā le̍ 
kpe̍ku̍ nu̍u̍ sōlīo̍o̍ wa̍. Ndu̍yɛ̍ nyɛ̄m nya̍ tōōsīāā chūɛ̄īya̍ŋ ma᷅ŋ a̍ mu̍ŋ ndo̍ŋ ki̍nɛ̍i̍, 
lā nɔ̍ mī tōōsi̍a̍a̍ māchūɛ̄ī o̍ māchūɛ̄ī a̍ nyɛ̄m wāā le̍nde̍ le̍, fo̍ndōle̍, chūɛ̄īmā 
kāsīa̍ŋ ma̍ cho̍ ni̍. Ndu̍yɛ̍ lā nɔ̄ mī lā bīī ma̍ŋ māā chūɛ̄īmā kāsī. 

33Wānā o̍ wānā to̍o̍si̍a̍a̍ chūɛ̄īmā su̍u̍ wa̍ā nu̍a̍ā pɛ̍, kɛ̄lɛ̄ŋgāā mbō tāla̍ chūɛ̄īya̍ŋ 
ma̍ŋ wānā o̍ wānā che᷅le̍ŋ o̍ lēbōl, o̍ cho̍ wa̍nāā so̍līāā lāsa̍lā le̍ wo̍ pɛ̍, wānā ko̍ŋ ō 
nɔ̄ mbō wa᷄ ō sōlīāā wānāā nīa̍a̍ tɛ̄ɛ̄ŋ po̍.’ ” 

A̍ nyɛm̄ chūŋ kɛn̄dɔŋ᷄ o̍kɔɔ̄ ̄
34-35O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Lā nɔ̄ mī lā chūa̍ nyɛ̄m chūŋ 
kɛ̄ndɛ̄ŋ yɛ̍ yi̍ɔ̍ɔ̍ŋ mu᷅ŋ, ndu̍yɛ̍ mī ŋ̄ wa᷄ kpɛ̍ŋnji̍, si̍ta̍tī, a̍ ɔ̍ni̍chā, a̍ ka̍ba̍nɔ̄ŋ, a̍ 
fi̍la̍ki̍ŋsɛ̄ŋ kɛ̄ndɛ̄ kɛ̍ndɔ᷄ŋ, mī lā mūūli̍āŋ mu̍ŋ tōōsi̍a̍a̍ a̍ hɛ᷄lle̍, le̍ mī ŋ̄ wa᷄ nyɛ̄m 
dīāndāā, ndu̍yɛ̍ mī ŋ̄ wa᷄ nyɛ̄m kāsī. 

36Ndu̍yɛ̍, nyɛ̄ chūŋ kɛ̄ndɛ̄ kōŋ, tē a̍ wa̍ ndu̍ tōōsīa̍a̍ pɛ̍, ā chu̍i̍ ō ti᷄ŋ ō yɔ̄nu̍ŋ 
fu̍ŋgu̍nyɛ̍. Ō chūīyāā kōŋ, ndu̍ ŋ̄ nɔ̄ ni̍ mā wā dɔ̄wɔ̄ɔ̍ o̍ kɔ̍fū kpe̍ma̍ cho̍ o̍ fo̍ndāŋ 
kāsīo̍o̍ wo̍ lāchī, o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ wo̍ ni᷄ŋ, nāa̍ na̍a̍ 
ŋ̄ wā ni̍ŋ bɔ̍ɔ̄ŋi̍āŋndo̍ wa̍. Ndu̍yɛ̍, ā nɔ̄ mā bīī nyɛ̄ chūīyāā kōŋ māā nyɛ̄ kāsī bɛ̄ndū. 

37Wānā o̍ wānā nɔ̍ mbō tōōsi̍a̍a̍ nyɛ̄ chūŋ kɛ̄ndɛ̄ wāā nu̍a̍ā le̍ ndu̍ pi̍la̍, a̍ nyɛ̄m nda̍ 
tōōsi̍a̍a̍ nyɛ̄ chūŋ kɛ̄ndɔ̄ɔ̍ ho̍ō wo̍ le̍, kāni̍ fo̍ndōle̍, lā nɔ̄ mī lā chūa̍ ndu̍ māā nyɛ̄ 
kāsi̍ ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

38Wānā o̍ wānā to̍o̍si̍a̍a̍ nyɛ̄ chūŋ kɛ̄ndɛ̄ wāā nu̍a̍ā le̍ ndu̍ pi̍la̍ pɛ̍, wānā ko̍ŋ ō nɔ̄ 
mbō wa᷄ ō sōlīāā wānāā nīa̍a̍ tɛ̄ɛ̄ŋ po̍.” 

Ɛ̍sɔ̍dɔ̍ɔ̄ 31 

Wānāa̍ cha̍ā nyɛ ̍a̍ lābā, ma̍ nɔ ̄le̍ wa̍llo̍ o̍ tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ 
lātūlu̍ wo̍ wa̍ 

(Ɛ̍sɔ̍dɔ̍ɔ̄ 35:30; 36:1) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, 

2“I̍ hɛ̍li̍ Bɛ̄sa̍lɛ̄ɛ̄, po̍ Yu̍lūī yo̍, ndu̍ yɔ̍nūŋ māā, po̍ ma̍ma̍ Hɔ̍ɔ̄ wo̍ ni̍, fūlāa̍ o̍ yu̍ŋgu̍ 
Chu̍dā wo̍ chōo̍. 

3I̍ to̍sa̍ mi̍ Nyi̍nā Mɛ̄lɛ̄ka̍a̍ ō tūāl ndu̍ kɔ̄ɔ̄lī. Ndu̍yɛ̍, mi̍ I̍ ke᷅ ndu̍ tāāsi̍o̍o̍, a̍ kɔ̄l kālo̍o̍, 
a̍ sīnā pɛ̄ŋgo̍o̍ le̍ mbō nɔ̄la̍ mbō tōsa̍ wa̍li̍ o̍ wa̍li̍ cho̍ wa̍li̍ to̍o̍sīāā nyɛ̄ a̍ lābā. 

4Ō nɔ̄lā mbō tūūli̍a̍a̍ nyɛ̄m kɛ̄ndɛ̄ kɛ̍ndɔ᷄ŋ a̍ ko̍o̍līi̍ye̍, a̍ ka̍ni̍i̍ hu̍mbūe̍i̍, ndu̍yɛ̍ a̍ 
būlɔ̍ŋsīi̍ye̍. 

5Ō nɔ̄ tāāsi̍o̍o̍ le̍ pōūtā ba̍ā kālāla̍ŋ bɛ̄ɛ̄ndīa̍a̍ mɛ̄ɛ̍ la̍ nɔ̍ le̍ wāa̍ yɛ̍, ndu̍yɛ̍ mbō 
yɛ̄ɛ̄mbu̍u̍ la̍ŋ nyɛ̄ kɛ̄ndɛ̄ kpɛ̍ kpɛ̍. O̍ ko̍ŋ kɔ̍ɔ̍lī, mbo̍ nɔ̄ tāāsi̍o̍o̍ le̍ nyɔ̄ɔ̍ŋ tūūlīa̍a̍ a̍ 
yɔ̄mnde̍. Wa̍li̍ o̍ wa̍li̍ cho̍ wa̍li̍ cha̍ā nyɛ̄ a̍ lābā ō nɔ̄ tāāsi̍o̍o̍ le̍ mbō tōsa̍ ndu̍. 

6O̍ ko̍ŋ kɔ̍ɔ̍lī, mi̍ hɛ̍lī Ōhōli̍a̍bī, po̍ Āhīsa̍ma̍kī wo̍, fūlāa̍ o̍ yu̍ŋgu̍ Da᷅ŋndo̍ chōo̍, le̍ 
mbō wa᷄ wānā ma̍lāa̍ Bɛ̄sa̍lɛ̄ɛ̄ wo̍. Ndu̍yɛ̍, wānā o̍ wānā cho̍ wānā cha̍ā nyɛ̄ a̍ lābā, 
mi̍ kē nda̍ tāāsi̍o̍o̍ ta̍u̍ ta̍u̍ le̍ mā lō o̍ ko̍ŋ mā tōōsi̍a̍a̍ nyɛ̄ o̍ nyɛ̄ ya̍ Mɛ̄lɛ̄ka̍ dīmu̍l 
nda̍ le̍ tōsāa̍. 

7Tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ wāŋnda̍ lātūlu̍ wo̍ ni̍, kɔ̍fū kpe̍ma̍a̍ ni̍, 
kūmbu̍ cho̍ o̍ kɔ̍fū kōŋ chōo̍ mbo̍ wā kpe̍ŋgbe̍i̍ īnyīɛ̍ɛ̍yo̍ wo̍ ni̍, a̍ nyɛ̄ o̍ nyɛ̄ nɔ̍ mbō 
wa᷄ ō bɛ̄ɛ̄ndīāā o̍ tɛ̍ndīi̍yo̍ ho̍ō ni᷄ŋ, 

8a̍ ti̍bīi̍yo̍, a̍ wōlɔ̄ɔ̄lā ti̍bīi̍ ko̍ŋ, a̍ nyɛ̄ kɛ̄sīāā lāla̍mbūi̍yo̍, o̍ nɔ̍ mbō wa̍ ō tōōsīāā a̍ 
ko̍o̍līi̍ kɛ̍ndɛ̄ kɛ̍ndɛ̄i̍yo̍, ndu̍yɛ̍ a̍ wōlɔ̄ɔ̄lā nyɛ̄ kɛ̄sīāālā la̍mbūi̍ ko̍ŋ, a̍ ma̍āŋndo̍ le̍ 
nyɛ̄m chūŋ kɛ̄ndɔ᷄ŋ lōmɔ̄ɔ̍ lēchōo̍, 

9a̍ ma̍āŋ cho̍ le̍ sa̍lāla̍ŋ lōmɔ̄ɔ̍ le̍chōo̍ wo̍, a̍ ma̍āŋ kōŋ wōlɔ̄ɔ̄lā ndɔ̄la̍ŋ kpo̍u̍, a̍ 
hɛ̄ŋgɛ̍i̍ nda̍ pūlū ba᷅la̍ŋ a̍ pēlo᷄ŋ ndo̍, ndu̍yɛ̍ a̍ nyɛ̄ hɛ̄ŋgɛ̍i̍ ko̍ŋ ō chāl le̍cho̍ō wo̍, 

10a̍ dōmāla̍ kāsīlā kɛ̍ndɛ̄ kɛ̍ndɛ̄lā sōlīāā lāsa̍lā la̍ŋ le̍ E̍lɔ̄ŋ wa̍nā so̍līāā lāsa̍lāa̍, a̍ 
dōmāla̍ so̍līāālā sa̍lāla̍ŋ lā pīlɛ̍ la̍ŋ le̍ pūa̍a̍ E̍lɔ̄ŋ nda̍, le̍ ya̍ sāāŋgīāllo̍ māā wānāā 
sōlīāā lāsa̍lā, 

11a̍ chūɛ̄īya̍ŋ le̍ hɛ̄līo̍o̍, ndu̍yɛ̍ a̍ nyɛ̄m chūŋ kɛ̄ndɛ̄ kɛ̍ndɔ᷄ŋ ŋ̍ nɔ̍ le̍ wāa̍ o̍ fo̍ndāŋ 
kāsīo̍o̍ wo̍ŋ, nyɔ̄ɔ̍ŋ mu᷅ŋ kpo̍u̍ wāŋnda̍ ha̍ā nɔ̍ ni̍ mā bɛ̄ɛ̄ndi̍a̍a̍ mu̍ŋ. Ndu̍yɛ̍, tē ā 
wa̍ mu̍ŋ bɛ̄ɛ̄ndīa̍a̍ pɛ̍, mɛ̄ɛ̍ ya̍ Mɛ̄lɛ̄ka̍ dīmu̍l nya̍ le̍ mu̍ŋ bɛ̄ɛ̄ndīa̍a̍ yɛ̍, le̍nde̍ nda̍ nɔ̄ 
ni̍ mā bɛ̄ɛ̄ndīa̍a̍ mu̍ŋ.” 

A̍ pāa̍le̍ pɛŋ̍gīāāle̍ŋ o̍kɔɔ̄ ̄
12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

13“Di̍mu̍l wa᷅ŋnda̍ I̍sɔ̄lūɛ̄ī māā, nyɛ̄ ya̍ Mɛ̄lɛ̄ka̍ dīmi̍ wo̍ cho̍ ho̍ō ni̍. Lā nɔ̄ mī lā chūa̍ 
pāa̍le̍ŋ nde᷅ŋ māā pāa̍le̍ pɛ̍ŋgīāā, ndu̍yɛ̍, mī lā kɛ̄si̍ le̍ŋ lēbɛ̄ɛ̄. Ndu̍yɛ̍, chɔ̍ŋ a̍ 
te̍le̍ŋndo̍ ho̍ō mbō kūɛ̄ a̍ lāchī kɛ᷅, pāa̍le̍ŋ nde᷅ŋ lē chō māchūāā māā tāāmāsi̍ na̍a̍ 
tɛ̄ɛ̄ŋ na̍a̍ nya̍ā, le̍ nya̍ chɔ̄mndo̍ māā ya̍ Mɛ̄lɛ̄ka̍ Ya̍a̍wɛ̄ɛ̄ ya̍ si̍i̍ŋgu̍u̍ nya̍ wānāā nīa̍a̍ 
kāsī ni̍. 

14Le̍la̍ŋ, lā nɔ̄ mī lā chūa̍ pāa̍le̍ŋ nde᷅ŋ māā pāa̍le̍ pɛ̍ŋgīāā, ndu̍yɛ̍, mī lā kɛ̍si̍ le̍ŋ 
bɛ̄ɛ̄le̍ŋ māā pāa̍le̍ kāsī. Wānā o̍ wānā tɛ̍ɛ̍mbu̍u̍ pāa̍le̍ŋ nde᷅ŋ lābɛ̄ɛ̄ pɛ̍, wānā ko̍ŋ ō 
nɔ̄ mbō sɔ̄la̍ pīɔ̍mndo̍. Wāna̍ o̍ wānā to̍sa̍ wa̍llo̍ o̍ pāa̍le̍ŋ nde᷅ŋ chōo̍ pɛ̍, wānā ko̍ŋ 
ō nɔ̄ mbō wa᷄ ō sōlīāā wānāā ndūa̍a̍ tɛ̄ɛ̄ŋ po̍. 

15Lā nɔ̄ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍. Kɛ̍, pāa̍le̍ ŋɔ᷄mmɛ̍ūle̍ŋ, 
pāa̍le̍ pɛ̍ŋgīāāle̍ŋ le̍ cho̍ ni̍, pāa̍le̍ kāsīle̍ Mɛ̄lɛ̄ka̍ Ya̍a̍wɛ̄ɛ̄ le̍ŋ. Wānā o̍ wāna̍ to̍sa̍ 
wa̍llo̍ pāa̍le̍ le̍ŋ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍. 

16Le̍la̍ŋ wāŋnda̍ I̍sɔ̄lūɛ̄ī a̍ nɔ̄ mā chūa̍ pāa̍le̍ŋ nde᷅ŋ pāa̍le̍ pɛ̍ŋgīāā, ndu̍yɛ̍, mā kɛ̄si̍ 
le̍ŋ lēbɛ̄ɛ̄. Pāa̍le̍ŋ nde᷅ŋ, lē chō māchūāā kpe̍ma̍a̍ na̍a̍ tɛ̄ɛ̄ŋ nāa̍ nda̍ le̍ fɛ̍ɛ̍ŋ a̍ fɛ̍ɛ̍ŋ. 

17Chɔ̍ŋ a̍ hāū mbō kūɛ̄ a̍ lāchī kɛ᷅, pāa̍le̍ŋ nde᷅ŋ lē chō māchūāā māā nyɛ̄ lōōna᷄ŋ 
na̍a̍ tɛ̄ɛ̄ŋ na̍a̍ wāŋnda̍ I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ, le̍ chɔ̄mndo̍ māā bōōndi̍i̍ ya̍ Mɛ̄lɛ̄ka̍ 
Ya̍a̍wɛ̄ɛ̄ to̍o̍si̍a̍a̍ nyɔ̄ɔ̍ŋ chōo̍ cho̍o̍, a̍ lɛ̄ŋ nde̍, I̍ to̍sa̍ wa̍llo̍ pālɛ̍i̍ ī ŋɔ᷄mpu᷅m, o̍ 
ŋɔ᷄mmɛ̍ū wo̍ mi̍ pɛ̍ŋgī.” 

18Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ sūɛ̍i̍ nāa̍ Mūu̍sē chu̍a̍ o̍ Pēmbīī Sa̍a̍nāīve̍ chōo̍, mbo̍ 
chūā pōūtā yɛ̍ndɛ̍la̍ ti̍ɔ̍ɔ̍ŋndā ndu̍ pi̍la̍ o̍ po̍o̍nyi̍a̍a̍ sāwāla̍ŋ lēcho̍ō le̍ wāŋnda̍ 
I̍sɔ̄lūɛ̄ī la̍ŋ, mbo̍ kē Mūu̍sē. 

Ɛ̍sɔ̍dɔ̍ɔ̄ 32 

A̍ nāū īko̍o̍līi ̍nda̍ tūūla̍ le̍ ndu̍ sōōlūūwo̍ wo̍ o̍kɔɔ̄ ̄
(Dītɔ̍nɔ̍mi̍ī 9:6-29) 

1O̍ ko̍ŋ kɔ̍ɔ̍lī, mɛ̄ɛ̍ wāŋnda̍ I̍sɔ̄lūɛ̄ī a̍ che᷅ māā Mūu̍sē o̍ cho̍ vīōūwɔ̄ɔ̍ o̍ pēmbēi̍ chōo̍, 
ma̍ kōōndi̍āŋ kpo̍u̍ ma̍ hūŋ nāa̍ E̍lɔ̄ŋ chu̍a̍, ma̍ hu᷄ŋ bɔ̍ŋā ndu̍ si̍lɔ̍, ma̍ di̍mūl ndu̍ 
āā, “E̍lɔ̄ŋ, fi̍nyāa̍ ho̍ō, ndu̍ yɔ̍nūŋ māā Mūu̍sē ni̍, o̍ so̍li̍ na̍a̍ I̍chi̍pī mbo̍ hūŋ a̍ na̍a̍ 
na̍nu᷄ŋ ndo̍, ŋ̄ si̍nā nyɛ̍ yɔ̍nu̍ŋ a̍ ndu̍ wo̍ le̍, le̍la̍ŋ to̍o̍si̍a̍l na̍a̍ mɛ̄lɛ̄ka̍a̍ mbō si᷄m na̍a̍ 
lāchī le̍ mbō kūɛ̄ a̍ na̍a̍.” 

2Mi̍ E̍lɔ̄ŋ lo᷅ o̍ ko̍ŋ mbo̍ dīmūl nda̍ āā, “Lā kɔ̍ mī lā kɔ̍ so̍o̍lūū kēla᷄ŋ ŋ̄ko̍o̍līi̍yo̍ŋ 
lāāndāā nyāa̍, a̍ pūa̍a̍ nyāa̍, a̍ chūāūwāā nyāā la̍a̍ndūa̍a̍ o̍ lānī mī lā hīŋ a̍ mu̍ŋ.” 

3O̍ ko̍ŋ, mi̍ wānā o̍ wānā kɔ̍ so̍lī kēla᷄ŋ wa̍ nda̍ o̍ lānī wo̍ŋ ma̍ hūŋ a̍ mu̍ŋ nāa̍ ndu̍ 
chu̍a̍. 

4Mi̍ E̍lɔ̄ŋ bi̍ī kēlāŋ mu̍ŋ nda̍ o̍ lābā mbo̍ tēēŋgīāā mu̍ŋ mbo̍ chūāū nāū fɔ̍ŋndɔ̍ɔ̍ a̍ 
mu̍ŋ, mbo̍ bɛ̄ɛ̄ndīāā ndu̍ nyɛ̄ kɛ̄ndɛ̄ kɛ̍ndɛ̄ a̍ wōlɔ̄ɔ̄lā wa̍lta̍ nda̍ bɛ̄ɛ̄ndīāā nyɛ᷅m 
wāā le̍ndo̍ŋ nda̍ŋ. Mɛ̄ɛ̍ wāŋnda̍ chē nyɔ̄ɔ̍ ho̍ō, ma̍ dīmī āā, “Wāŋnda̍ I̍sɔ̄lūɛ̄ī, 
mɛ̄lɛ̄ka̍ na̍a̍ cho̍ ho̍ō ni̍, mɛ̄lɛ̄ka̍ so̍li̍ na̍a̍ I̍chi̍pī wo̍.” 

5Mɛ̄ɛ̍ E̍lɔ̄ŋ che᷅ nyɛ̍ yɔ̍nu̍ŋ ndo̍, mbo̍ tāŋgūl ma̍āŋndo̍ nāū īko̍o̍līi̍ o̍ to̍o̍si̍a̍a̍ ko̍ŋ ndo̍ 
lāchī. Mbo̍ yōndā āā, “Pāa̍le̍ sīɔ̄dīi̍le̍ŋ, ŋ̄ nɔ̄ mī ŋ̄ bīī bɔ̄ŋa᷅ŋ bɛ̄ndōo̍ le̍ Mɛ̄lɛ̄ka̍ 
Ya̍a̍wɛ̄ɛ̄ bɛ̄ɛ̄le̍ŋ kīo̍o̍.” 

6Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍ pu̍u̍ŋ, mi̍ wāŋnda̍ hūŋ a̍ chɔ̄lūa̍a̍ ma̍ sōlī nda̍ sa̍lālā 
lūāmāāla̍ŋ, a̍ sa̍lālā kɔ̄l nyūlūla̍ŋ. Mɛ̄ɛ̍ nda̍ chīi̍ sa̍lāla̍ŋ sōlī, ma̍ tōsā bɔ̄ŋa᷅ŋ dīāā 
nyɛ̄ dīāā bɛ̄ndōo̍. Mɛ̄ɛ̍ nda̍ dē nyɛ̄ dīa̍a̍ te̍i̍, ma̍ kōl mūɛ̄īmā kālā ka̍la᷄ŋ, ma̍ sa̍āŋ 
sɔ̍ɔ̍ŋ lāsi̍ɔ̍mbo̍ŋ tōsāa̍. 

7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Ke̍le̍ŋa̍ pe̍mbēi̍ to̍lɔ̄ɔ̄ chɔ̍ chɔ̍ 
mā mi̍i̍ŋgu̍. Wānāā nūm a̍ ŋ̄ si᷄m ha̍ā lāchī ma̍ fūlā I̍chi̍pī wa̍, ā tōsa̍ yɔ̄ŋ wɔ̄ɔ̍ŋndo̍, 
ma̍ sīmnu᷄ŋ wa̍nāā dɛ̍nɛ̍ wɔ̍ɔ̍ŋ ya̍ Mɛ̍lɛ̄ka̍ o̍ hɔ̄l. 

8Nyɛ̄ ya̍ I̍ di̍mu̍l nda̍ wo̍, ā kēle̍ŋa̍ bɔ̄ɔ̍ fa̍ŋa᷄ŋndo̍ lēchōo̍. Ā tēēŋgi̍a̍a̍ ko̍o̍līi̍ye̍, ma̍ 
tūūlā nāūwo̍ ma̍ sōōlūū ndu̍, ndu̍yɛ̍ ma̍ sōlī sa̍lāla̍ŋ o̍ ndu̍ lo̍. O̍ ko̍ŋ kɔ̍ɔ̍lī, ma̍ dīmī 
āā, ‘Wāŋnda̍ I̍sɔ̄lūɛ̄ī, mɛ̄lɛ̄ka̍ na̍a̍ so̍li̍ na̍a̍ o̍ chɛ̄le̍ŋ ni᷄ŋ I̍chi̍pī wo̍, ndu̍ cho̍ ho̍ō ni̍.’ 

9I̍ che᷅ ni᷅ŋ kpe̍nde̍ke̍le̍ māā wāŋnda̍ ha̍ā ā chō wānāā bōllīī kālā. 

10Le̍la̍ŋ, lu̍ɛ̍ī na̍a̍ tɛ̄ɛ̄ŋ na̍a̍ nda̍ le̍. I̍ dɔ̍u̍nu᷄ŋ tu̍mbe̍ a̍ nda̍ o̍ ka̍lā ka̍lā, ndu̍yɛ̍ I̍ cho̍ 
nda̍ dīū kpo̍u̍, ō pīlɛ̍ bɛ̍ɛ̍ I̍ cho̍ mɛ̍ī le̍. Kɛ̍ nūm nūm, I̍ cho̍ tōsā mī wānāa̍ fu̍lā ni̍ŋ o̍ 
yu̍ŋgu̍ nūmndo̍ chōo̍ wa̍ mā hu᷄ŋ si̍mnu᷄ŋ lɛ᷅ŋndē bɛ̄ndū bɛ̍ndū.” 

11Kɛ̍ mi̍ Mūu̍sē nyɔ̍ɔ̍lū Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ mbo̍ dīmī āā, “O̍o̍ Mɛ̄lɛ̄ka̍ 
Ya̍a̍wɛ̄ɛ̄, yāndi̍i̍ du̍a̍u̍nu᷄ŋ tu̍mbe̍ nu̍a̍ā ō ka̍lā ka̍lā a̍ wāŋnda̍ ha̍ā le̍, fo̍ndōle̍ wānāā 
nūmnda̍ nda̍ chō ni̍. Nu᷄m so̍li̍ nda̍ o̍ chɛ̄le̍ŋ ni᷄ŋ I̍chi̍pī a̍ kpāāyā nu̍m bɛ̄ndōo̍ ni̍, 
ma̍ hūŋ a̍ nda̍. 

12Tē ā to̍sa̍ le̍nde̍ pɛ̍, wāŋnda̍ I̍chi̍pī a̍ cho̍ dīmī māā sōlī ŋ̄ sōli̍ wāŋnda̍ I̍sɔ̄lūɛ̄ī 
I̍chi̍pī ma̍ hūŋ a̍ nda̍ wo̍, māā kɛ̄ɛ̄sīa̍a̍ ŋ̄ kɛ̄ɛ̄si̍a̍a̍ ni̍ le̍ nda̍ hūnɔ̄ɔ̍ dīūwo̍ o̍ pēmbo᷄ŋ 
mu᷅ŋ tɛ̄ɛ̄ŋ, ndu̍yɛ̍, mā chi̍i̍ a̍ nda̍ kpo̍u̍, nyɛ̄ kōŋ ŋ̄ hīŋ a̍ nda̍ ni̍. Le̍la̍ŋ yāndi̍i̍ Mɛ̄lɛ̄ka̍, 
pɔ̍lu̍l kɔ᷅llo̍, tu̍sī nda̍ nyɛ̄ pālāa̍ chōo̍ mɛ̄ɛ̍ ŋ̄ tūu̍ yɛ̍ le̍. 

13Lo̍o̍nu̍ŋ a̍ bu̍ɛ̍i̍yāā nūmnda̍, nda̍ yɔ̍nūŋ māā E̍bīlāha᷅m, a̍ Āa̍se̍, a̍ Che̍kɔ̍pū ni̍. Ma̍ 
chūēl nda̍ būŋgɛ̄i̍ ma̍ mēna᷄ŋ, māā ā chō tōsā mī wānāa̍ fu̍la̍ o̍ pūlālē ndāle̍ŋ chōo̍ 
wa̍ ā kūi̍, mā sīmnu᷄ŋ sɛ̍lɛ̍ bɛ̍ndōo̍ mɛ̄ɛ̍ lōo̍ŋ ŋ̄ chō nu̍a̍ā o̍ ha̍la̍ yɛ̍, ndu̍yɛ̍ māā 
lɛ̄ŋndē ŋ̄ chūe̍l nda̍ būŋgɛ̄i̍ le̍ŋ, māā ā chō wānāa̍ fu̍la̍ o̍ pūlālē ndāle̍ŋ chōo̍ wa̍ le̍ŋ 
kē kpo̍u̍, mī lē wa᷄ nyɛ̄m nda̍ ŋ̄kɛ᷅ le̍ fɛ̍ɛ̍ŋ a̍ fɛ̍ɛ̍ŋ.” 

14O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ŋgālā kɔ̄llo̍, ō tūsi̍ lɛ̍ wāŋnda̍ I̍sɔ̄lūɛ̄ī nyɛ̄ pālāā 
ndu̍ o̍o̍ tu̍u̍ le̍ nda̍ tūsīo̍o̍ chōo̍ wo̍ chōo̍ le̍. 

15O̍ ko̍ŋ kɔ̍ɔ̍lī, mi̍ Mūu̍sē tu̍āl pēmbēi̍. Pōūtā yɛ̍ndɛ̍la̍ ti̍ɔ̍ɔ̍ŋndā pōōnyīa̍a̍ wa᷄ 
le̍chōo̍, lāchī a̍ o̍ kɔ̄ɔ̍ la̍ŋ, lā wa̍ ndu̍ o̍ bā. 

16Ndu̍yɛ̍, pōūtā yɛ̍ndɛ̍la̍ ti̍ɔ̍ɔ̍ŋnda̍ŋ nda᷅ŋ, Mɛ̄lɛ̄ka̍ pi̍la̍ to̍o̍si̍a̍a̍ la̍ŋ ni̍, pōōnyīa̍a̍ wa̍ 
bɛ̍ɛ̍ le̍cho̍o̍ wo̍, Mɛ̄lɛ̄ka̍ pīla̍ po̍o̍nyi̍a̍a̍ ni̍. 

17Mɛ̄ɛ̍ Chɔ̄ɔ̍sūāā, o̍ tu̍e̍ī bɔ̄ɔ̄lūū bɛ̄ndōo̍ o̍ dɔ̍ɔ̍ŋgɔ̍ɔ̍ ni᷄ŋ, mbo̍ dīmūl Mūu̍sē āā, “I̍ cho̍ 
bɔ̄ɔ̄lūū bɛ̄ndōo̍ tūēīyɔ̄ɔ̍ o̍ dɔ̍ɔ̍ŋgɔ̍ɔ̍ ni᷄ŋ, māā bɔ̄ɔ̄lūū chɔ̄ū.” 

18Kɛ̍ mi̍ Mūu̍sē mu̍lūl ndu̍ āā, “Bɔ̄ɔ̄lūū kōŋ, ō cho̍ māā bɔ̍ɔ̍lūū kɔ̄l kɛ̄ndɛ̄ mɛ̄ɛ̍ 
wāŋnda̍ yām nu̍a̍ā chɔ̄ūwo̍ mā wa̍ kɔ̄l kɛ̄ndɛ̄ kōŋ yɛ̍ le̍. Ndu̍yɛ̍, ō cho̍ vɛ̄lɛ̄ bɔ̄ɔ̄lūū 
ya̍a̍mɔ̍ɔ̍wa̍ ā yām wa᷅ŋnda̍, mī wānāā kāŋ ā wa᷄ bɔ̄ɔ̄lūū kōŋ te̍. Bɔ̄ɔ̄lūū ŋ̄chōndo̍o̍ 
ya̍ I̍ cho̍ tūēīnɔ᷄ŋndo̍ o̍ lānī ni̍.” 

19O̍ ko̍ŋ kɔ̍ɔ̍lī, mɛ̄ɛ̍ Mūu̍sē sɔ̍ɔ̍ŋgu̍u̍ o̍ dɔ̍ɔ̍ŋgɔ̍ɔ̍ īkɛ̄i̍, mbo̍ chā nāū īko̍o̍līi̍ nda̍ tūūla̍ 
ko̍ŋ ndo̍, ndu̍yɛ̍, mbo̍ chā wāŋnda̍ ā chō nāū kōŋ bālɔ̄ɔ̍ a̍ yōla̍ŋ, mi̍ kɔ̄l ndɔ̄ɔ̍ tāmbū. 

O̍ ko̍ŋ, mbo̍ māl pōūtā yɛ̍ndɛ̍la̍ ti̍ɔ̍ɔ̍ŋnda̍ wa̍ ndu̍ o̍ bā la̍ŋ, o̍ pēmbēi̍ bɛ̄ŋgu̍ lo̍ŋ, a̍ 
kɔ̄l tūū kōŋ, mi̍ lā pēsī. 

20O̍ ko̍ŋ kɔ̍ɔ̍lī, mbo̍ chūā nāū nda̍ tūūla̍ ko̍ŋ ndo̍, mbo̍ māl ndu̍ o̍ yīŋ, mbo̍ ŋūā. 
Ndu̍yɛ̍ mbo̍ chūī ndu̍ māā pɔ̄u̍, mbo̍ dūāū pɔ̄u̍ ko̍ŋ o̍ mɛ̄ŋnda̍ŋ ni̍ŋ, ndu̍yɛ̍ mbo̍ 
tōsā mi̍ wāŋnda̍ I̍sɔ̄lūɛ̄ī a̍ ko᷅l mɛ̄ŋmā māŋ. 

21Mi̍ Mūu̍sē lo᷅ o̍ ko̍ŋ mbō nyūnā E̍lɔ̄ŋ āā, “Yɛ̄ɛ̍nɛ̍ kpe̍e̍kpe̍i̍ wāŋnda̍ ha̍ā ā yɔ᷄ŋ yɛ̍ 
nu̍m, ma̍ tōsā mi̍ wāŋnda̍ ha̍ā ā tōsā dɛ̍nɛ̍ wɔ̄ɔ̍ŋ wāā nu̍a̍ā?” 

22Mi̍ E̍lɔ̄ŋ mu̍lūl ndu̍ āā, “Du̍a̍u̍nu᷄ŋ tu̍mbe̍ a̍ ya̍ le̍ māsānɔ̄ɔ̍, nūm pīla̍ bɛ̍ɛ̍ ā sīnā 
mɛ̄ɛ̍ wāŋnda̍ ha̍ā ā kāāla̍ dɛ̍nɛ̍ wɔ̄ɔ̍ŋndo̍ yɛ̍. 

23Kōmāllo̍ nda̍ kōma̍l la̍ ni̍ ma̍ dīmūl la̍ āā, ‘To̍o̍si̍a̍l na̍a̍ mɛ̄lɛ̄ka̍a̍ mbō si᷄m na̍a̍ 
lāchī, mbō kūɛ̄ a̍ na̍a̍, kāni̍ fo̍ndōle̍, fi̍nyā so̍li̍ na̍a̍ ho̍ō I̍chi̍pī mbo̍ hūŋ a̍ na̍a̍ wo̍, 
ndu̍ yɔ̍nūŋ māā Mūu̍sē ni̍, ŋ̄ si̍nā nyɛ̍ yɔ̍nu̍ŋ a̍ ndu̍ wo̍ le̍.’ 

24Mɛ̄ɛ̍ nda̍ dīmu̍l la̍ le̍nde̍, ya̍ bɛ̍ɛ̍ mi̍ I̍ di̍mūl nda̍ māā wānā o̍ wānā kɔ̍ hu᷅ŋ ā kēla̍ŋ 
ndɔ̄ɔ̍ŋ ŋ̍ko̍o̍līi̍yo̍ŋ. Mɛ̄ɛ̍ nda̍ hīŋ a̍ mu̍ŋ, mi̍ wōū mu̍ŋ o̍ yīŋ. Dīmīo̍o̍ nu̍a̍ā mi̍ wo̍ū 
mu̍ŋ o̍ yīŋ, mi̍ nāūwo̍ ho̍ō fūlā.” 

25Mi̍ Mūu̍sē o̍ cha᷅ māā wāŋnda̍ ha̍ā, ā cho̍ lɛ̍ o̍ bā wānā o̍ wānā bɛ̍ŋgu̍ le̍, ndu̍yɛ̍ 
māā E̍lɔ̄ŋ ku̍u̍na̍ nda̍ le̍, ndu̍yɛ̍, mbo̍ chā māā ā sīīŋgu̍u̍ nda̍ pi̍la̍ nyɛ̄ māmāā 
ya̍a̍mɔ̍ɔ̍wa̍a̍ ndāa̍ o̍ hɔ̄l. 

26O̍ ko̍ŋ, mi̍ Mūu̍sē si᷅m o̍ dīō kpākīo̍o̍ le̍ lūɛ̄īyɔ̄ɔ̍ o̍ dɔ̍ɔ̍ŋgɔ̍ɔ̍ ni᷄ŋ mbo̍ dīmī chōo̍ 
cho̍o̍ kpe̍le̍ŋ āā, “Wānā o̍ wānā cho̍ kūmbu̍ Mɛ̄lɛ̄ka̍ Ya̍a̍wɛ̄ɛ̄ wo̍, lā hu᷄ŋ nāa̍ ya̍ 
chu̍a̍.” O̍ ko̍ŋ, mi̍ wānāa̍ fu̍la̍ o̍ yu̍ŋgu̍ Li̍va̍īya̍ chōo̍ wa̍ ā hūŋ kpo̍u̍ nāa̍ Mūu̍sē 
chu̍a̍. 

27O̍ ko̍ŋ, mi̍ Mūu̍sē di̍mūl yu̍ŋgu̍ Līva̍īyo̍ āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ ō dīmi̍ wo̍, ndu̍ cho̍ ho̍ō ni̍. Ō dīmi̍ māā wānā o̍ wānā lā sāāyi̍a̍ŋ mɔ̍ɔ̄ŋ 
nya̍ŋ fāŋndo̍ŋ mī lā kāndu̍ pɔ̄mbūāā nyāa̍, a̍ bɛ̄ndāā nyāa̍, a̍ chāa̍ŋāā nyāa̍, a̍ 
wānāā nya̍ chīɛ̄ɛ̄li̍āŋnda̍ dīūwo̍, kāndɔ᷄ŋndo̍ o̍ dɔ̍ɔ̍ŋgɔ̍ɔ̍ kpēŋgēi̍ ī pīlɛ̍i̍, mbō fūūlu̍u̍ 
o̍ kpēŋgēi̍ ī pīlɛ̍i̍ di̍.” 

28Ndu̍yɛ̍ mi̍ Li̍va̍īya̍ tōsā mɛ̄ɛ̍ Mūu̍sē di̍mu̍l nda̍ yɛ̍. Pāa̍le̍ le̍ŋ, ma̍ dīī wāŋnda̍ 
wāa̍la̍ŋ lā yāa̍ (3,000) 

29O̍ ko̍ŋ kɔ̍ɔ̍lī, mi̍ Mūu̍sē di̍mūl nda̍ āā, “Pāa̍le̍ hāūle̍ŋ nde᷅ŋ, lā sɔ̄la̍ hɛ̄li᷄ŋndo̍ 
kpe̍e̍kpe̍i̍ le̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ tōsāa̍, fo̍ndōle̍, le̍ mɛ̄ɛ̍ nya̍ tūsi᷄ŋ o̍ dīōm ndɔ̄ɔ̍ 
bɛ̄ŋgu̍, pūa̍a̍ nyāa̍ nya̍ vēlū kɛ̍sɛ̍ kɛ̍sɛ̍ wa̍, a̍ pɔ̄mbūāā nyāa̍, ndu̍yɛ̍ a̍ bɛ̄ndāā nyāa̍, 
mi̍ lā chɛ̄l mi̍ lā dīū nda̍ yɛ̍. Ndu̍yɛ̍ Mɛ̄lɛ̄ka̍ dɔ̄ū nya̍ hāū sa̍lā.” 

30Dīi̍mā ndɔ̄ɔ̍, mi̍ Mūu̍sē di̍mūl wāŋnda̍ I̍sɔ̄lūɛ̄ī a̍ lo̍ yōōmū wa̍ āā, “Dɛ̍nɛ̍ wɔ̍ɔ̍ŋ 
bɛ̄ndū bɛ̍ndōo̍ pi̍la̍ nya̍ tōsa̍ ho̍ō ni̍. Kɛ̍ I̍ cho̍ mīīŋgū pēmbēi̍ chōo̍ nāa̍ Mɛ̄lɛ̄ka̍ 
Ya̍a̍wɛ̄ɛ̄ chūā, mī I̍ kɔ̍ so̍ō nāa̍ ndu̍ chu̍a̍. Kɛ̄lɛ̄ŋgāā dɔ̍ɔ̍ mbō ma᷄l nya̍ le̍ yɔ̄ŋndā 
nyāla̍ wɔ̄ɔ̍ŋnda̍ŋ.” 

31O̍ ko̍ŋ kɔ̍ɔ̍lī, mi̍ Mūu̍sē mi̍i̍ŋgū nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ mbo̍ dīmūl ndu̍ āā, “O̍o̍ 
Mɛ̄lɛ̄ka̍, wāŋnda̍ ha̍ā ā tōsa̍ yɔ̄ŋ wɔ̄ɔ̍ŋ bɛ̄ndū. Ā tūūla̍ nāūwo̍ a̍ ko̍o̍līi̍ye̍, ma̍ sīīŋgūū 
ndu̍ māā mɛ̄lɛ̄ka̍ nda̍. 

32Kɛ̍ yāndi̍i̍ Mɛ̄lɛ̄ka̍, ma̍l nda̍ le̍ yɔ̄ŋndā wɔ̄ɔ̍ŋndo̍. Kɛ̍ tē a̍ kɛ̍ɛ̍ pɛ̍ māā a̍ me᷅l nda̍ le̍, 
mɛ̄ɛ̍ ō bɛ̄ndā mā so̍li̍ dīōlā nīla̍ŋ o̍ yāu̍ nu̍mndo̍ ni᷄ŋ, yāu̍ ŋ̄ pōōnyi̍a̍a̍ dīōlā wānāā 
nu̍mnda̍ wo̍.” 

33Mi̍ Mɛ̄lɛ̄ka̍ dīmūl Mūu̍sē āā, “Sāko̍, wāna̍ to̍sa̍ yɔ̄ŋ wɔ̄ɔ̍ŋndo̍ wo̍, dīōlā wānā ko̍ŋ 
ya̍ I̍ so̍lī o̍ yāu̍ nūu̍ ni᷄ŋ ni̍. 

34Le̍la̍ŋ kɔ̍ a̍ wāŋnda̍ o̍ fo̍ndāŋ ya̍ I̍ di̍mu̍l nya̍ a̍ ndu̍ o̍kɔ̄ɔ̄ wo̍. Ki̍i̍la̍nɔ̍ nu̍u̍ cho̍ nya̍ 
īsīsi̍ la̍chi̍ mbō kūɛ̄ a̍ nya̍. Tē te̍le̍ŋ ya̍ I̍ nɔ̍ le̍ nda̍ nyɛ̄ pālāa̍ tūsīo̍o̍ chōo̍ wo̍ ō fūūlu̍u̍ 
pɛ̍, I̍ cho̍ nda̍ nyɛ̄ pālāa̍ tūsī chōo̍ le̍ yɔ̄ŋ ndā wɔ̍ɔ̍ŋndo̍.” 

35O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍sī nda̍ nāā wɔ̄ɔ̍ŋ pūm chōo̍ le̍ tōsā nda̍ tōsa̍ 
mi̍ E̍lɔ̄ŋ o̍ tu̍u̍lā nāūwo̍ wo̍. 

Ɛ̍sɔ̍dɔ̍ɔ̄ 33 

Mɛl̄ɛk̄a̍ Ya̍a̍wɛɛ̄ ̄dim̍u̍l wāŋnda̍ Is̍ɔl̄ūɛī̄ le̍ mā fāŋa̍ŋ o̍ Pēmbēi ̍Sa̍a̍nāī 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Lā ma᷄l fo̍ndāa̍ ho̍ō nya̍ wānāā 
ŋ̄ sōli̍ ha̍ā I̍chi̍pī wa̍, mī lā kūɛ̄ o̍ lɛ̄ŋndē ya̍ I̍ chu̍e̍l E̍bīlāha᷅m, a̍ Āa̍se̍, a̍ Che̍kɔ̍pū 
būŋgɛ̄i̍, mi̍ I̍ me̍na̍ŋ māā I̍ cho̍ chūāūwāā ndāā ma̍māa̍ le̍ŋ kē le̍ŋ ni᷄ŋ. 

2I̍ cho̍ ki̍i̍la̍nɔ̍ nu̍u̍ yɔ̄ŋ mbō si᷄m nya̍ lāchī, mbō kūɛ̄ a̍ nya̍. Ndu̍yɛ̍ Ke̍na̍na̍i̍tīi̍ya̍ cho̍ 
nya̍ lāchī wa̍ ni̍, a̍ A̍mɔ̍lu̍a̍i̍tīi̍ya̍, a̍ Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ 
Chɛ̍bu̍sa̍i̍tīi̍ya̍, I̍ cho̍ nda̍ tōūwɔ̄ɔ̄ nya̍ lāchī, mī I̍ so̍li̍ nda̍. 

3Lɛ̄ŋndē nya̍ cho̍ kɔ̄la̍ŋ ni᷄ŋ nde̍ŋ, lɛ̄ŋnde̍ cho̍ lē sūlāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē 
nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ le̍ cho̍ ni̍. Kɛ̍ ndu̍yɛ̍, ya̍ pi̍la̍ I̍ ku̍ē 
ni̍ŋ a̍ nya̍ le̍, yɔ̄ŋi̍ ya̍ I̍ ke̍i̍ nya̍ dīū dīū nɛ̄ī tɛ̍ɛ̄ŋ mī I̍ chi̍i̍ nya̍, kāni̍ fo̍ndōle̍, lā chō 
wānāā bōlīī kālāā bɛ̄ndū bɔ̄ɔ̍.” 

4Mɛ̄ɛ̍ wāŋnda̍ tūēī dīōmndā kpūndɛ̍lā Mɛ̄lɛ̄ka̍ Ya̍a̍wɛ̄ɛ̄ di̍mi̍ la᷅ŋ a̍ nda̍ o̍kɔ̄ɔ̄ la̍ŋ, mi̍ 
mɔ̍nɛ̍i̍ bīī nda̍ ta̍u̍. O̍ ko̍ŋ, ma̍ tāmbū lākɔ̄l ta̍u̍, ndu̍yɛ̍ chɔ̍ŋ ni᷅ŋ a̍ te̍le̍ŋ ko̍ŋ, wānā 
o̍ wānā wo̍u̍nu̍ŋ ndɛ̍ ŋ̄kēlā ɔ̄ɔ̄ ŋ̄yɔ̄lɔ̄ le̍. 

5Kāni̍ fo̍ndōle̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē māā, ō dīmu̍l nda̍ āā, “Lā chō 
wānāā bōlīī kālāā bɛ̄ndū. Tē I̍ ku̍ɛ̄ a̍ nya̍ lātūlu̍ pɛ̍, I̍ ke̍i̍ nya̍ dīū nɛ̄ī tɛ̍ɛ̄ŋ kpo̍u̍. 
Le̍la̍ŋ wānā o̍ wānā, lā sōōlu̍u̍ ke̍la᷄ŋ cho̍ nya̍ lēkɔ̄ɔ̍ wo̍ŋ, a̍ yɔ̄lɔ̍ŋ, o̍ ko̍ŋ, mī kɛ̍ɛ̍si̍a̍a̍ 
nyɛ̄ ya̍ I̍ nɔ̍ le̍ tōsāa̍ a̍ nya̍ wo̍.” 

6Le̍ he̍ī, chɔ̍ŋ a̍ te̍le̍ŋ wāŋnda̍ I̍sɔ̄lūɛ̄ī a̍ ma̍l pēmbēi̍ Sa̍a̍nāī wo̍, ā wōōnu̍ŋ ndɛ̍ ŋ̄kēlā 
ɔ̄ɔ̄ ŋ̄yɔ̄lɔ̄ le̍. 

A̍ Tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ o̍kɔɔ̄ ̄

7Kɔ̄lā wāŋnda̍ I̍sɔ̄lūɛ̄ī a̍ wa̍ la̍ŋ, bā o̍ bā nda̍ a̍a̍ fu̍u̍lu̍u̍ pɛ̍ mā kēlū dɔ̍ɔ̍ŋgɔ̍ɔ̍, Mūu̍sē 
o̍ ta̍ŋgu̍l tɛ̍ndīi̍yo̍ la̍nda̍ŋ ti̍ŋ a̍ dɔ̍ɔ̍ŋgɔ̍ɔ̍. Tɛ̍ndīi̍ ko̍ŋ nda̍ a̍a̍ ve̍e̍lū ni̍ āā Tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ wāŋnda̍ lātūlu̍ wo̍. Wānā o̍ wānā ndu̍ o̍o̍ ye̍e̍ma̍ le̍ 
Mɛ̄lɛ̄ka̍ Ya̍a̍wɛ̄ɛ̄ dīōmndo̍ nyūnāa̍ pɛ̍, lo̍ŋ ndu̍ o̍o̍ ku̍ā ni̍. 

8Ndu̍yɛ̍ te̍le̍ŋ o̍ te̍le̍ŋ Mūu̍sē ndu̍ o̍o̍ ku̍ɛ̄ le̍ lūɛ̄īyɔ̄ɔ̍ o̍ tɛ̍ndīi̍yo̍ ho̍ō ni᷄ŋ pɛ̍, wāŋnda̍ 
kpo̍u̍ chɔ̄nɔ᷄ŋndo̍ mā si᷄m o̍ tɛ̍ndīi̍la̍ ndāla̍ŋ dīōla̍ŋ mā nūā kɔ̄ɔ̄lī kɔ̄ɔ̄lī. Ā lo̍ ndu̍ 
tōfāa̍ ha̍a̍a̍, mbō kɔ̍ lūɛ̄ī o̍ tɛ̍ndīi̍yo̍ ni᷄ŋ. 

9Ndu̍yɛ̍ tē Mūu̍sē ndu̍ o̍o̍ lūɛ̄ī dɔ̍ɔ̍ o̍ tɛ̍ndīi̍yo̍ ni᷄ŋ pɛ̍, ha̍la̍ īkpūŋgbāa̍ tōl o̍ tɛ̍ndīi̍yo̍ 
sōndōo̍. O̍ ko̍ŋ, mī Mɛ̄lɛ̄ka̍ Ya̍a̍wɛ̄ɛ̄ o̍ so̍ō nāa̍ Mūu̍sē chu̍a̍. 

10Ndu̍yɛ̍ dīmīo̍o̍ nu̍a̍ā mī wāŋnda̍ chē mī ha̍la̍ īkpūŋgbāa̍ kōŋ ō tōl o̍ tɛ̍ndīi̍yo̍ 
sōndōo̍, nda̍ kpo̍u̍ mī wānā o̍ wānā ba᷄ŋ wūla̍ŋ o̍ tɛ̍ndīi̍ ndɔ̄ɔ̍ dīō mbō pīɛ̍i̍ Mɛ̄lɛ̄ka̍. 

11Ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ wa̍ sūɛ̍i̍ nāa̍ Mūu̍sē chu̍a̍ pɛ̍, sūɛ̍i̍ nāa̍ ndu̍ chu̍a̍ 
mɛ̄ɛ̍ wāŋndo̍ sūāā nu̍a̍ā nāa̍ chāa̍ŋndɔ̍ chu̍a̍, mā wa̍ chāna᷅ŋndo̍ hɔ̄lla̍ a̍ hɔ̄lla̍ yɛ̍. 
Ndu̍yɛ̍ tē nda̍ a̍a̍ chi̍i̍ sūūki̍āŋndo̍ pɛ̍, Mūu̍sē fu̍la̍ ō mīīŋgū o̍ dɔ̍ɔ̍ŋgɔ̍ɔ̍ ni᷄ŋ. Kɛ̍ 
Chɔ̄ɔ̍sūāā, po̍ Nu᷄ŋ ndo̍, o̍ wa̍ wānā ndɔ̄ ma̍lāa̍ wo̍, ndu̍ ndu̍ o̍o̍ fe̍ŋāŋ o̍ tɛ̍ndīi̍yo̍ le̍. 

Mɛl̄ɛk̄a̍ Ya̍a̍wɛɛ̄ ̄chu̍a̍ būŋgɛī ̍le̍ wāa̍ a̍ wānāā ndūa̍a̍ lātūlu̍ 
12O̍ ko̍ŋ kɔ̍ɔ̍lī, mi̍ Mūu̍sē di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, a̍ di̍mu̍l la̍ māā ya̍ I̍ 
si̍m wa᷅ŋnda̍ ha̍ā lāchī mī I̍ kūɛ̄ a̍ nda̍ o̍ lɛ̄ŋndē lēŋ ni᷄ŋ, kɛ̍ a̍ chɔ̍m ndɔ̍ ya̍ wāna̍ ŋ̄ 
chō vīōmɔ̄ɔ̄ mī ŋ̄ kūɛ̄ na̍a̍ ndu̍ la̍tu̍lu̍ wo̍ le̍. Dīmīo̍o̍ ko̍ni̍ ŋ̄ dīmi̍ ni̍ māā ā sīnā wa᷅na̍ 
ya̍ I̍ cho̍ wo̍, ndu̍yɛ̍ māā a̍ hi̍ni̍ kɔ̄l a̍ ya̍. 

13Le̍la̍ŋ yāndi̍i̍, tē ā hi̍ni̍ kɔ̄l a̍ ya̍ le̍ kɛ̍ndɛ̍ī pɛ̍, mɛ̄ɛ̍ chɔ̍m ya̍ nyɛ̄ ŋ̄ kɛ̄ɛ̄si̍a̍a̍ le̍ tōsāa̍ 
wo̍, le̍ mī sa̍a̍ŋgi̍a̍l nu̍m. Ko̍ŋ to̍sā ni̍ mā hīōū lāchī a̍ kɔ̄llo̍ hīni̍la̍ŋ a̍ ya̍. Ndu̍yɛ̍ 
lo̍o̍nu̍ŋ māā wāŋnda̍ ha̍ā, wānāā nūm nda̍ nda̍ cho̍ ni̍.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl Mūu̍sē āā, “I̍ cho̍ lākɔ̄ a̍ nūm la̍tu̍lu̍. 
Ndu̍yɛ̍, I̍ cho̍ tōsā mā wa̍ a̍ kɔ̄l nyūlū.” 

15Mi̍ Mūu̍sē lo᷅ o̍ ko̍ŋ mbo̍ dīmūl Mɛ̄lɛ̄ka̍ āā, “Tē ā chɛ᷅l ni̍ŋ mā kūɛ̄ a̍ ya̍ la̍tu̍lu̍ le̍, 
mɛ̄ɛ̍ yāndi̍i̍ to̍sā mī ŋ̄ fāŋa̍ŋ o̍ fo̍ndāa̍ ho̍ō le̍. 

16Kāni̍ fu̍u̍le̍, tē a̍ ku̍e̍ a̍ na̍a̍ lātūlu̍ le̍, mɛ̄ɛ̍ vɛ̄ɛ̍nɛ̍ wāŋnda̍ chō yɛ̄ lōōkū sīnā māā a̍ 
hi̍ni̍ kɔ̄l a̍ ya̍, ndu̍yɛ̍ ma̍ hīnī kɔ̄l a̍ wānāā nūmnda̍? Tē a̍ wa̍ hɔ̄lāā tūlu̍ a̍ na̍a̍ pɛ̍, 
ko̍ŋ chɔ᷅m ni̍ māā na̍a̍ ŋ̄ chō yɛ̍, a̍ wāŋnda̍ ā pīli̍a̍a̍ o̍ chi̍e̍ēŋndo̍ chōo̍ kpo̍u̍.” 

17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Bālā tīɔ̍ɔ̍ŋ, I̍ cho̍ tōsā mɛ̄ɛ̍ ŋ̄ 
dīmi̍ yɛ̍, kāni̍ fu̍u̍le̍, I̍ si̍nā wa᷅na̍ ŋ̄ chō wo̍ wa̍la̍ŋ, ndu̍yɛ̍ I̍ hi̍ni̍ kɔ̄l a̍ nūm.” 

18O̍ ko̍ŋ kɔ̍ɔ̍lī, mi̍ Mūu̍sē di̍mūl ndu̍ āā, “Mɛ̄ɛ̍ yāndi̍i̍, to̍sa̍ mī I̍ che᷅ pa̍ŋgēle̍ chɔ᷅m 
na̍ŋɔ̄ɔ̄ nūm bɛ̍ndōo̍ wo̍.” 

19Mi̍ Mɛ̄lɛ̄ka̍ Ya̍a̍wɛ̄ɛ̄ mu̍lī āā, “I̍ cho̍ nu̍m kēēkū o̍ hɔ̄l, mā chē nāŋɔ̄ɔ̄ nī bɛ̍ndōo̍ 
kpo̍u̍, ndu̍yɛ̍ mī ve̍e̍lu̍ dīōlā nīla̍ŋ nu̍m o̍ hɔ̄l, ‘Mɛ̄lɛ̄ka̍ Ya̍a̍wɛ̄ɛ̄ la̍ŋ.’ Wāna̍ ya̍ I̍ 

ye̍e̍mā le̍ nyīɛ̍ɛ̍ye̍ tūīīnɔ᷄ŋndo̍ wo̍, ndu̍ ya̍ I̍ tu̍i̍i̍nūŋ i̍nyi̍ɛ̍ɛ̍ ni̍. Wāna̍ ya̍ I̍ ye̍e̍mā le̍ 
mālāa̍ wo̍, ndu̍ ya̍ I̍ ma̍lā ni̍. 

20Kɛ̍ ndu̍yɛ̍, I̍ cho̍ to̍sā mā chē ya̍ hɔ̄lla̍ le̍, kāni̍ fu̍u̍le̍, wānā o̍ wānā, a̍ chi᷅ ya̍ hɔ̄lla̍ 
mā lo̍ yōōmū le̍. 

21Kɛ̍, fo̍ndāŋ pūm chō ya̍ īkɛ̄i̍ na̍ŋnu᷄ŋ, nāā ŋ̄ nɔ̄ mā hu̍ŋ si᷅m o̍ pōūwo̍ chōo̍ wa̍. 

22Tē pa̍ŋgēle̍ chɔ᷅m na̍ŋɔ̄ɔ̄ nūu̍ wo̍ ō wa̍ hīōūwɔ̄ɔ̍ nu̍m o̍ hɔ̄l pɛ̍, I̍ cho̍ nu̍m wōū o̍ 
pōū tɛ̄ndɛ̍i̍yo̍ tɛ̄ɛ̄ŋ, mī ku̍mbū nu̍m bāa̍ chōo̍ ha̍a̍a̍ mbo̍ lo̍ o̍ ko̍ŋ mī I̍ hi̍o̍ū. 

23Tē I̍ hi̍o̍ū pɛ̍, I̍ fa̍ŋa̍ nu̍m bāa̍ chōo̍, ā chē ya̍ kɔ̄ɔ̍. Kɛ̍ hɔ̄lāā nīa̍a̍ nda̍, a̍ cho̍ ka̍ŋ chɔ᷅ 
le̍.” 

Ɛ̍sɔ̍dɔ̍ɔ̄ 34 

Mūu̍sē bɛɛ̍n̍dia̍̍a̍ pōūtā yɛn̍dɛl̍a̍ che̍le̍ŋ 
(Dītɔ̍nɔ̍mi̍ī 10:1-5) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Mūu̍sē, bɛ̍ɛ̍ndi̍a̍a̍ pōūtā 
yɛ̍ndɛ̍la̍ŋ la̍ tīɔ̍ɔ̍ŋ mɛ̄ɛ̍ lā tāse̍la̍ŋ lā wa᷄ yɛ̍. Mā hīŋ a̍ la̍ŋ mī po̍o̍nyi̍a̍a̍ dīōmnda̍ wa̍ 
o̍ lā tāse̍la̍ ŋ̄ pēsi̍ la̍ŋ chōo̍ la̍ŋ. 

2Bɛ̍ɛ̍ndīa̍ŋ si̍ɔ̍dīi̍ īdīi̍, mā he̍l Pēmbīī Sa̍a̍nāīve̍, mā hīŋ ya̍ Mɛ̄lɛ̄ka̍ lāchī o̍ pēmbēi̍ 
bōlle̍ŋ. 

3Ndu̍yɛ̍, tē ā wa̍ hūnɔ̄ɔ̍ pɛ̍, nu᷄m pi᷅lɛ̍ kpe̍ nɔ̍ ni̍ mā hīŋ. Ō fūla̍ o̍ nūm kɔ̍ɔ̍lī, wāŋndo̍ 
ō pīlɛ̍ bɛ̍ɛ̍ I̍ ye̍e̍ma̍ mī I̍ che᷅ ndu̍ o̍ pēmbīī kēŋ te̍. Ndu̍yɛ̍, nāū ni̍, sāa̍ ni̍, chūīŋ ni̍, I̍ 
ye̍e̍ma̍ mī che᷅ nda̍ dīo̍la̍ŋ o̍ pēmbīī kēŋ bɛ̄ŋgu̍ le̍.” 

4O̍ ko̍ŋ kɔ̍ɔ̍lī, mi̍ Mūu̍sē bɛ̄ɛ̄ndīāā pōūtā yɛ̍ndɛ̍la̍ŋ lā tīɔ̍ɔ̍ŋ mɛ̄ɛ̍ lā tāse̍la̍ŋ lā wa᷄ yɛ̍. 
Mbo̍ pēnā chɔ̄nɔ᷄ŋ īdīi̍yo̍ pu̍u̍ŋ, mbo̍ hēl a̍ la̍ŋ o̍ bā o̍ Pēmbīī Sa̍a̍nāīve̍ chōo̍, mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

5O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ tu̍āl o̍ ha̍la̍ īkpūŋgbāa̍ ni᷄ŋ mbo̍ hu᷄ŋ si᷅m Mūu̍sē īkɛ̄i̍, 
mbo̍ chɔ̄m ndu̍ dīōlā ndɔ̄la̍ŋ, “Mɛ̄lɛ̄ka̍ Ya̍a̍wɛ̄ɛ̄” la̍ŋ. 

6O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ ke̍e̍kū Mūu̍sē o̍ hɔ̄l, mbo̍ hīāū. Mbo̍ dīmī āā, “Ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ya̍ cho̍ Mɛ̄lɛ̄ka̍ nɔ̍ nyīɛ̍ɛ̍ye̍, 
ndu̍yɛ̍ mī ma̍lā wa̍nāā nīa̍a̍ wo̍ ni̍. I̍ cho̍ wa᷅na̍ dɔ̍ɔ̍nu᷄ŋ tu̍mbe̍ chɔ̍ chɔ̍ le̍. Le̍ te̍le̍ŋ 
o̍ te̍le̍ŋ kāālāa̍ ya̍ I̍ ka̍a̍lā wa̍nāā nīa̍a̍ a̍ kɔ̄llo̍ kpo̍u̍ ni̍, ndu̍yɛ̍, mī wa̍ sa̍kpō a̍ nda̍. 

7Wāŋnda̍ wāa̍la̍ŋ o̍ wāa̍la̍ŋ ni᷄ŋ, nda̍ ya̍ I̍ hi̍a̍ū la̍chi̍ a̍ kāālā ni̍ cho̍ le̍ te̍le̍ŋ o̍ te̍le̍ŋ 
ndo̍ chɔ̄mndo̍ ni̍. Ndu̍yɛ̍, mī I̍ ma᷅l nda̍ le̍ dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̄ɔ̍ŋ nda̍ tōsa̍, a̍ sɔ̄ɔ̍ŋ 
wɔ̄ɔ̍ŋ nda̍ tōsā wo̍ŋ. Kɛ̍, wānāā yɔ̄ŋ wɔ̄ɔ̍ŋnda̍ nda̍, I̍ me᷅l nda̍ le̍, dɛ̍nɛ̍ pālāa̍ ya̍ I̍ 
tu̍sī nda̍ chōo̍ ni̍. Ndu̍yɛ̍, chūāūwāā ndāa̍ ni̍, chūāūwāā ndāā ma̍māa̍ ni̍, a̍ 
chūāūwāā ndāā ma̍māā kāŋ chūāūwāā ndāā ma̍māa̍, nda̍ bɛ̍ɛ̍ dɛ̍nɛ̍ pa̍lāa̍ ya̍ I̍ tu̍sī 
nda̍ chōo̍ ni̍, le̍ yɔ̄ŋ ndā wɔ̍ɔ̍ŋ kōŋ ni̍.” 

8O̍ ko̍ŋ, mi̍ Mūu̍sē ba᷅ŋ wūla̍ŋ chɔ̍ chɔ̍, mbo̍ fūūlūū hɔ̄lla̍ lɛ̄ŋ mɛ̍ɛ̄, mbo̍ sōōlūū 
Mɛ̄lɛ̄ka̍. 

9Mbo̍ dīmī āā, “O̍o̍ Māsānɔ̄ɔ̍ Mɛ̄lɛ̄ka̍, tē ā hi̍ni̍ kɔ̄l a̍ ya̍ pɛ̍ le̍kɛ̍ndɛ̍ī, mɛ̄ɛ̍ yāndi̍i̍, kɔ̍ 
a̍ na̍a̍ la̍tu̍lu̍. I̍ si̍nā cha̍la̍ŋ māā wāŋnda̍ I̍sɔ̄lūɛ̄ī, wānāā bōlīī kālāa̍ nda̍ chō ni̍. Kɛ̍ 
yāndi̍i̍ Mɛ̄lɛ̄ka̍, ma̍l na̍a̍ le̍ yɔ̄ŋndā nāāla̍ wɔ̄ɔ̍ŋnda̍ŋ ndu̍yɛ̍, mā chu̍a̍ na̍a̍ māā 
wānāā nūm.” 

Mɛl̄ɛk̄a̍ mīŋgi ̍kpe̍ma̍a̍ yīī nda̍ wāŋnda̍ Is̍ɔl̄ūɛī̄ 
(Ɛ̍sɔ̍dɔ̍ɔ̄ 23:14-19; Dītɔ̍nɔ̍mi̍ī 7:1-15; 16:1-17) 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “I̍ cho̍ kpe̍ma̍a̍ yīī a̍ nya̍ 
wāŋnda̍ I̍sɔ̄lūɛ̄ī. Ndu̍yɛ̍, I̍ cho̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ tōsā wāŋnda̍ I̍sɔ̄lūɛ̄ī kpo̍u̍ o̍ 
hɔ̄l, mā chē. Sɔ̄ɔ̍ŋ ya̍ I̍ to̍sā ni̍ŋ ndo̍ŋ, kāni̍ bɛ̍ɛ̍, o̍ chi̍e̍ēŋndo̍ ni᷄ŋ kpo̍u̍, ɔ̄ɔ̄ o̍ lēlɛ̄ŋ o̍ 
lēlɛ̄ŋ ni᷄ŋ, sɔ̄ɔ̍ŋ wa̍ā le̍nde̍ ŋ̍ yɔ̍nu̍ŋ ndɔ̍ le̍. Wānāa̍ ba̍lu̍ nya̍ wa̍ kpo̍u̍ ā chā ni̍ŋ sɔ̍ɔ̍ŋ 
kɔ̄ndɔ̄fi̍li̍ŋ ya̍ Mɛ̄lɛ̄ka̍ Ya̍a̍wɛ̄ɛ̄ to̍sā ni̍ŋ ndo̍ŋ, fo̍ndōle̍, ŋ̄ wā ni̍ŋ sɔ̍ɔ̍ŋ ŋ̄sīōōŋ bɛ̄ndū. 

11Le̍la̍ŋ, nyɛ̄ o̍ nyɛ̄ ya̍ I̍ cho̍ nya̍ dīmūllo̍ pāa̍le̍ hāūle̍ŋ nde᷅ŋ le̍ tōsāa̍, lā ya̍ŋ ndu̍ 
nīla̍ŋ, mī lā tōsa̍ ndu̍ kpo̍u̍. Kāa̍la̍ cho̍ nya̍ lāchī la̍ŋ ki̍nɛ̍i̍, la̍ŋ la̍ yɔ̍nūŋ ni̍ māā 
A̍mɔ̍lu̍a̍i̍tīi̍ya̍, a̍ Ke̍na̍na̍i̍tīi̍ya̍, a̍ Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ 
Chɛ̄bu̍sa̍i̍tīi̍ya̍, nda̍ kpo̍u̍ I̍ cho̍ nda̍ sōlī nya̍ lāchī. 

12Ndu̍yɛ̍, tē lā fūūlu̍u̍ o̍ lɛ̄ŋndē ya̍ I̍ cho̍ nya̍ kīo̍o̍ le̍ŋ ni᷄ŋ pɛ̍, lā mānda̍ŋ a̍ wānāā 
nya̍ chō kōmāl lo̍ŋ nda̍. Lā yi̍ī kpe̍ma̍ o̍ kpe̍ma̍ a̍ nda̍ le̍. Tē lā kɔ᷄ yi̍ī kpe̍ma̍ o̍ kpe̍ma̍ 
a̍ nda̍ pɛ̍, mɛ̄ɛ̍ nya̍ pi̍la̍ lā yēŋnu̍ŋ ya̍ŋɔ̄ɔ̄lē wɔ̄ɔ̍ŋnde̍ŋ. 

13Le̍la̍ŋ tē lā kūɛ̄ pɛ̍, lā pēsi̍ pe̍si̍ ma̍āŋndā ndāla̍ŋ, ndu̍yɛ̍ mī lā yīmi̍ yi̍mi̍ 
sūŋgbu̍ma̍ nda̍ sōōlūū mɛ̍lɛ̄ka̍ā ndāa̍ o̍ ma̍ŋ nda̍ŋ. O̍ ko̍ŋ kɔ̍ɔ̍lī, mī lā tɛ̄ɛ̄mbu̍u̍ 
nyɛ̄lā nda̍ sīmi̍ vēla̍ŋ A̍si̍ɛ̍lūā, mɛ̄lɛ̄ka̍ā ndāa̍ la̍ŋ. 

14“Lā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍ ya̍ kɔ̍ɔ̍lī le̍, kāni̍ fo̍ndōle̍, ya̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ pāŋa̍lɛ̍i̍yo̍ ya̍ I̍ cho̍ ni̍. 

15Wānāā nya̍ chō kōmāl o̍ lɛ̄ŋndē nya̍ chō kɔ̄la̍ŋ nde̍ŋ ni᷄ŋ nda̍, lā yi̍ī kpe̍ma̍ o̍ 
kpe̍ma̍ a̍ nda̍ le̍, kāni̍ fo̍ndōle̍, tē lā yīi̍ kpe̍ma̍a̍ a̍ nda̍ pɛ̍, bōōndi̍i̍ nda̍ wā ni̍ŋ 
mɛ̍lɛ̄ka̍ā ndāa̍ sōōlūūwo̍, ndu̍yɛ̍ mā sōlī sa̍lāla̍ŋ o̍ nda̍ lo̍ ve̍, ā chō nya̍ vēēlū, mī lā 
kūɛ̄. O̍ ko̍ŋ, mī lā tōl nda̍ kɔ̄ɔ̄lī, nya̍ bɛ̍ɛ̍ mī lā kɔ̍ di̍ō nyɛ̄ dīāā lāsa̍lā kōŋ. 

16Tē lā yīi̍ kpe̍ma̍a̍ a̍ nda̍ pɛ̍, lā chō chūāūwāā ndāā la̍a̍ndūa̍a̍ pūwɔ̄ɔ̄, le̍ mā cha᷄l 
nda̍ pūa̍a̍ nyāa̍ o̍ nɔ̄la̍ŋ ni᷄ŋ. O̍ ko̍ŋ, mī chūāūwāā ndāā la̍a̍ndūāā kāŋ ā tōsa̍ mī 
pūa̍a̍ nyāa̍ bɛ̍ɛ̍ a̍ kɛ̍ɛ̍ wāa̍ sa̍kpō a̍ ya̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍ā nda̍. 

17“Ndu̍yɛ̍, lā to̍o̍sīāā nyɛ̄ o̍ nyɛ̄ a̍ īchīli̍ŋ mī lā sōōlu̍u̍ ndu̍ māā mɛ̄lɛ̄ka̍ nyā le̍. 

18“Ndu̍yɛ̍, lā nɔ̄ mī lā bīī bɔ̄ŋa᷅ŋ nya̍ dīā be̍e̍dīi̍ nda̍ do̍ū yi̍i̍sīi̍ le̍ wo̍. Īwɔ̄sī o̍ īwɔ̄sī 
o̍ pāŋgi̍i̍ A̍bīve̍ ni᷄ŋ, lā nɔ̄ mī lā dē bēe̍dīi̍ nda̍ do̍ū yi̍i̍sīi̍ le̍ wo̍ le̍ pālɛ̍i̍ ī ŋɔ᷄mmɛ̍ū, 
mɛ̄ɛ̍ ya̍ I̍ di̍mu̍l nya̍ yɛ̍, kāni̍ fo̍ndōle̍, o̍ pāŋgi̍i̍ ke̍ŋ ni᷄ŋ nya̍ fūla̍ o̍ lɛ̄ŋndē I̍chi̍pīle̍ŋ 
ni᷄ŋ ni̍. 

19“Ndu̍yɛ̍, pūa̍a̍ nyāa̍ tāsi̍a̍a̍ nya̍ vīālū wa̍ ki̍nɛ̍i̍, ā nɔ̄ mā wa᷄ ā yɔ̄ŋa᷄ŋ o̍ ya̍ Mɛ̄lɛ̄ka̍ 
lo̍. Ndu̍yɛ̍, chɔ̄lūāā nyāa̍ bɛ̍ɛ̍, tē ā kōm pɛ̍, ā pīāāndūāā tāsi̍a̍a̍ ka̍ŋ ki̍nɛ̍i̍, ā nɔ̄ mā 
wa᷄ le̍ ya̍ Mɛ̄lɛ̄ka̍. 

20Kɛ̍ sōfɛ̍lɔ̍ɔ̍ ndu̍ ndu̍, lā bāŋā ndu̍ a̍ sāā fɔ̍ŋndɔ̍ɔ̍. Kɛ̍ tē lā ve᷄ ndu̍ bāŋā le̍, lā yēm 
ndu̍ kɛ̄se̍i̍. Pūa̍a̍ nyāa̍ tāsi̍a̍a̍ bɛ̍ɛ̍, lā nɔ̄ mī lā bāŋa̍ nda̍. “Ndu̍yɛ̍ wānā o̍ wānā a̍ nɔ̍ 
mā hīŋ ya̍ Mɛ̄lɛ̄ka̍ lāchī bālā fo̍ndō le̍, ā nɔ̄ mā hīŋ a̍ kīo̍o̍. 

21“Lā nɔ̄ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍, kɛ̍ o̍ pāa̍le̍ ŋɔ᷄mmɛ̍ūle̍ŋ 
chōo̍ le̍ŋ nde̍ŋ, lā nɔ̍ mī lā tōsa̍ wa̍li̍ o̍ wa̍li̍ le̍. Ō wa᷄ a̍ te̍le̍ŋ lāwāīyīāā, ō wa̍ a̍ te̍le̍ŋ 
ku̍a̍u̍wāā ŋ̄chīɛ̄ɛ̄, lā nɔ̄ mī lā pɛ̄ŋgi̍ pāa̍le̍ le̍ŋ. 

22“Īwɔ̄sī o̍ īwɔ̄sī, tē lā kāndu̍ wi̍tīi̍ŋ nyāŋ tāso̍ŋ kōūwɔ̄ɔ̍ pɛ̍, lā nɔ̄ mī lā bīī bɔ̄ŋa᷅ŋ 
kūāwāā ŋ̄chīɔ̍ɔ̍. Ndu̍yɛ̍, tē lā chīi̍ vɛ̄lɛ̄ tɔ̄lɔ̄ɔ̄lā nyāla̍ hēēlū chi̍e̍e̍ pɛ̍, lā nɔ̄ mī lā bīi̍ 
vɛ̄lɛ̄ bɔ̄ŋa᷅ŋ chēle̍ŋ o̍ wɔ̄sīo̍o̍ mɛ̄ɛ̄lu̍la̍ŋ. 

23“Ndu̍yɛ̍, o̍ īwɔ̄sī o̍ īwɔ̄sī ni᷄ŋ, pūa̍a̍ ki̍nɛ̍i̍, ā nɔ̄ mā hīŋ le̍ yāa̍ ya̍ Mɛ̍lɛ̄ka̍ Ya̍a̍wɛ̄ɛ̄ 
lāchī, Mɛ̄lɛ̄ka̍ I̍sɔ̄lūɛ̍i̍ya̍, le̍ ya̍ sōōlūūwo̍. 

24Ya̍a̍mɔ̍ɔ̍wa̍a̍ nyāa̍ cho̍ nya̍ lāchī wa̍ ki̍nɛ̍i̍, I̍ cho̍ nda̍ tōūwɔ̄ɔ̄ mī I̍ so̍li̍ nda̍ nya̍ 
lāchī, ndu̍yɛ̍ mī I̍ chɔ̍ɔ̍lu̍ lɛ̄ŋndē nyāle̍ŋ. Bōōndi̍i̍ nya̍ chō o̍ bɔ̄ŋa᷅ŋndā nya̍ nɔ̄ la᷅ŋ 
mī lā bīī lēyāa̍ o̍ wɔ̄sīo̍o̍ ni᷄ŋ nda̍ŋ chōo̍ ve̍, ā yɔ᷄ŋ bɛ̍ɛ̍ mī ya̍a̍mɔ̍ɔ̍wa̍ hu᷄ŋ de᷅l lɛ̄ŋndē 
nyāle̍ŋ chōo̍ a̍ sɔ̍ŋgɔ̄ɔ̍, ā nɔ̍lā mā yēm nya̍ mā pōōnda̍ nya̍ lɛ̄ŋndē nyāle̍ŋ o̍ bā le̍. 

25“Tē lā dīī chɔ̄lōo̍ pɛ̍, mī lā wa᷄ kōo̍ma̍ ndūa̍ŋ sa̍lāa̍ sōlīo̍o̍ o̍ ya̍ Mɛ̄lɛ̄ka̍ lo̍ pɛ̍, lā 
mɔ̍sɔ̄ŋā ma̍ŋ sa̍lāa̍ sōlī a̍ bēe̍dīi̍ nda̍ dūāū yi̍i̍sīi̍yo̍ lēni᷄ŋ ndo̍ le̍. Ndu̍yɛ̍ tē lā bīī 
bɔ̄ŋa᷅ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄ pɛ̍, sa̍lā nya̍ chō sōlī pāa̍le̍ le̍ŋ ndo̍, ō nɔ̍ mbō 
lɔ᷄l ku̍ya̍ le̍. 

26“O̍ ko̍ŋ kɔ̄ɔ̄lī, īwɔ̄sī o̍ īwɔ̄sī, tɔ̄lɔ̄ɔ̄ tāse̍ nya̍ chō kōūwɔ̄ɔ̄ ɔ̄ɔ̄ kēndī o̍ chīɔ̄ɔ̄ŋ nyāa̍ŋ 
ni᷄ŋ ndo̍, lā nɔ̄ mī lā hīŋ a̍ ndu̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, Mɛ̄lɛ̄ka̍ nyāa̍. “Lā di̍ī 
chūīŋ lēndōo̍ ɔ̄ɔ̄ sāā le̍ndōo̍ mī lā yāu̍ ndu̍ a̍ mɛ̄ɛ̄ma̍ kālā ndɔ̍ wa̍ŋ te̍.” 

27O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Mūu̍sē āā, “Po̍o̍nyi̍a̍a̍ di̍ōmnda̍ŋ nda᷅ŋ 
ki̍nɛ̍i̍, kāni̍ fo̍ndōle̍, nūm ni̍, wāŋnda̍ I̍sɔ̄lūɛ̄ī ni̍, a̍ dīōmnda̍ŋ nda᷅ŋ ya̍ I̍ cho̍ kpe̍ma̍a̍ 
ho̍ō yīī a̍ nya̍ ni̍.” 

28Mi̍ Mūu̍sē chi̍ī pālɛ̍i̍ be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍ o̍ pēmbīī kēŋ chōo̍, 
nda̍ Mɛ̄lɛ̄ka̍ Ya̍a̍wɛ̄ɛ̄ la̍tu̍lu̍, ō di᷅ nyɛ̍ dīāā le̍, ō ko᷅l te̍. Dīōmndā Mɛ̄lɛ̄ka̍ dīmi̍ a̍ 
kpe̍ma̍ o̍ yi̍i̍ a̍ wāŋnda̍ I̍sɔ̄lūɛ̄ī yo̍ o̍kɔ̄ɔ̄ la̍ŋ, mi̍ Mūu̍sē po̍o̍nyīāā la̍ŋ kpo̍u̍ o̍ pōūtā 
yɛ̍ndɛ̍la̍ŋ chōo̍. Dīōmndā la̍ŋ la̍ cho̍ yɛ̄ sāwāla̍ tɔ̍la̍ŋ ni̍. 

Mūu̍sē to᷅l Pēmbīī Sa̍a̍nāīve̍ 
29O̍ ko̍ŋ kɔ̍ɔ̍lī, mi̍ Mūu̍sē tu̍āl Pēmbīī Sa̍a̍nāīve̍ a̍ sāwāla̍ tɔ̍la̍ Mɛ̄lɛ̄ka̍ ke̍ ndu̍ o̍ 
pōūtā yɛ̍ndɛ̍la̍ tīɔ̍ɔ̍ŋ nda̍ŋ chōo̍ la̍ŋ o̍ bā. Hɔ̄lla̍ ā wa̍ ndu̍ dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍ 
bɛ̍ndū, kāni̍ fo̍ndōle̍, ō wa᷄ sūūki̍āŋndo̍ a̍ Mɛ̄lɛ̄ka̍, kɛ̍ ō sīna̍ māā le̍nde̍ le̍ hɔ̄lla̍ ā wa᷄ 
ndu̍ le̍. 

30Mɛ̄ɛ̍ E̍lɔ̄ŋ nda̍ wāŋnda̍ I̍sɔ̄lūɛ̄ī a̍ che᷅ Mūu̍sē, mi̍ sīōōŋnde̍ bīī nda̍ le̍ ndu̍ 
sɔ̄ɔ̄ŋgūūwo̍ īkɛ̄i̍, fo̍ndōle̍, hɔ̄lla̍ ā wa᷄ ndu̍ dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū. 

31Kɛ̍ mi̍ Mūu̍sē ve̍e̍lu̍ nda̍. Mi̍ E̍lɔ̄ŋ nda̍ wānāā bɛ̄ndūa̍a̍ I̍sɔ̄lūɛ̍i̍ya̍ kpo̍u̍ a̍ ku̍ā nāa̍ 
Mūu̍sē chu̍a̍, ndu̍yɛ̍ mi̍ Mūu̍sē su̍a̍ā nāa̍ nda̍ chūā. 

32O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī ko̍ōndi̍āŋ kpo̍u̍ ma̍ hūŋ nāa̍ Mūu̍sē chu̍a̍. Mɛ̄ɛ̍ 
nda̍ hīŋ, mi̍ Mūu̍sē di̍mūl nda̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ o̍ Pēmbīī 
Sa̍a̍nāīve̍ chōo̍ le̍ mā tōsa̍. 

33Mɛ̄ɛ̍ Mūu̍sē chi̍i̍ sūɛ̍i̍ nāa̍ nda̍ chūā, mbo̍ hāndu᷄ŋ ko̍lā wa̍a̍ŋga̍a̍ wo̍ o̍ hɔ̄l, le̍ mbō 
kūmbū hɔ̄lla̍. 

34Kɛ̍ tē Mūu̍sē ndu̍ o̍o̍ lu̍ɛ̍ī o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ wo̍ ni᷄ŋ 
pɛ̍, le̍ sūūki̍āŋndo̍ nda̍ Mɛ̄lɛ̄ka̍, ō fāŋa̍ŋ kōlā wa̍a̍ŋga̍a̍ ko̍ŋ o̍ hɔ̄l ha̍a̍a̍ mɛ̄ɛ̍ mbō 
fūla̍. Tē ō chīi̍ sūūki̍āŋndo̍ a̍ Mɛ̄lɛ̄ka̍ pɛ̍, ō fūla̍ ō kɔ̍ do̍o̍nu᷄ŋ wa᷅ŋnda̍ ko̍na̍ nyɛ̄ o̍ 
nyɛ̄ Mɛ̄lɛ̄ka̍ dīmu̍l nda̍ le̍ tōsāa̍. 

35Kɛ̍ wāŋnda̍ nɔ̍lā mā tōfa̍ ndu̍ hɔ̄lla̍ le̍, a̍ īŋɛ̄lɛ̄ŋgi̍ ŋɛ̍lɛ̄ŋgi̍i̍ hɔ̄lla̍ ā wā ndu̍ ve̍. O̍ 
ko̍ŋ, mbō mīŋgi̍ŋ kōlā wa̍a̍ŋga̍a̍ ko̍ŋ hāndɔ᷄ŋ o̍ hɔ̄l, ha̍a̍a̍ mɛ̄ɛ̍ mbō lūɛ̄ī vɛ̄lɛ̄ o̍ 
tɛ̍ndīi̍yo̍ ni᷄ŋ le̍ sūūki̍āŋndo̍ nda̍ Mɛ̄lɛ̄ka̍. 

Ɛ̍sɔ̍dɔ̍ɔ̄ 35 

Sāwāla̍ŋ a̍ pāa̍le̍ pɛŋ̍gīāāle̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē ve̍e̍lū wāŋnda̍ I̍sɔ̄lūɛ̄ī kpo̍u̍ nāa̍ pi᷅lɛ̍, mbo̍ dīmūl nda̍ āā, 
“Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nya̍ le̍ tōsāa̍ wo̍ cho̍ ho̍ō ni̍. 

2Ō dīmi̍ āā, ‘Lā nɔ̄ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍. Kɛ̍ o̍ pāa̍le̍ŋ 
ŋɔ̍mmɛ̍ūle̍ŋ chōo̍, lā nɔ̍ mī lā tōsa̍ wa̍li̍ o̍ wa̍li̍ le̍, lā nɔ̄ mī lā pɛ̄ŋgi̍ pāa̍le̍ le̍ŋ. Kāni̍ 
fo̍ndōle̍, pāa̍le̍ kāsīle̍ŋ le̍ cho̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ ni̍. Wānā o̍ wāna̍ to̍sa̍ wa̍llo̍ 
pāa̍le̍ le̍ŋ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍. 

3Pāa̍le̍ le̍ŋ, yīŋnde̍ŋ bɛ̍ɛ̍ wānā o̍ wānā nɔ̍ mbō kīīsu̍u̍ le̍ŋ o̍ ndu̍lo̍ chi̍ɛ̍ī ni̍ŋ te̍.’ ” 

Kēlā wāŋnda̍ nɔ ̄mā yɔŋ̄gu̍ le̍ Tɛn̍dīi ̍Kāsi ̍Mɛl̄ɛk̄a̍a̍ la̍ŋ 
(Ɛ̍sɔ̍dɔ̍ɔ̄ 25:1-9) 

4O̍ ko̍ŋ kɔ̍ɔ̍lī, mi̍ Mūu̍sē di̍mūl wāŋnda̍ I̍sɔ̄lūɛ̄ī kpo̍u̍ āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mi̍ wo̍ ndu̍ cho̍ ho̍ō ni̍. 

5Ō dīmi̍ āā, ‘Lā hu᷄ŋ a̍ kēlā nyāla̍ŋ nāa̍ ya̍ Mɛ̍lɛ̄ka̍ Ya̍a̍wɛ̄ɛ̄ chu̍a̍. Ndu̍yɛ̍ tē lā wa᷄ 
hūnɔ̄ɔ̍ a̍ la̍ŋ pɛ̍, lā hu᷄ŋ a̍ la̍ŋ a̍ kɔ̄ltā chɛ̄lāā la̍ŋ. Ndu̍yɛ̍ nyɛ̄m nya̍ nɔ̄ mī lā hīŋ ndo̍ŋ 
mu̍ŋ cho̍ mu᷅ŋ ni̍, ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ būlɔ̍ŋsīi̍yo̍ŋ, 

6a̍ kōlāla̍ fūŋi̍i̍ bu᷅li̍īye̍, a̍ kōlāla̍ fūŋi̍i̍ bɔ̍ɔ̄lɛ̍i̍, a̍ kōlāla̍ fūŋi̍i̍ si̍a̍ŋɛ̄i̍, a̍ kōlāla̍ kɛ̍ndɛ̄ 
kɛ̍ndɛ̄ la̍ŋ, a̍ kōlāla̍ nda̍ tōōsīāā a̍ yīīŋīī chūīŋnda̍ la̍ŋ, 

7a̍ yāu̍la̍ sāā nda̍ bɛ̄ɛ̄ndīāā nɛ̍ŋgbɛ̄lɛ̍ la̍ŋ, a̍ yāu̍la̍ vīsīlā kɛ̄ndɛ̄ kɛ̍ndɛ̄la̍ŋ, a̍ yɔ̄mīī 
āke̍e̍sīāā ve̍, 

8a̍ chūɛ̄īya̍ŋ le̍ dɔ̄wɔ̄ɔ̍ o̍ la̍mbūi̍la̍ŋ ni᷄ŋ, a̍ nyɛ̄m chūŋ kɛ̄ndɛ̄ŋ nda̍ dūāū o̍ chūɛ̄īma̍ 
cho̍ le̍ hɛ̄līo̍o̍ wa̍ŋ ni᷄ŋ ndo̍ŋ, mā mūūli̍āŋ vɛ̍lɛ̄ nyɛ̄m mu᷅ŋ a̍ nyɛ̄m chūŋ kɛ̄ndɔ᷄ŋ, 

9a̍ pōū ɔ̍nɛ̍sī wo̍, a̍ pōūta̍ŋ lā pīlɛ̍ la̍ŋ le̍ dōmā bi̍ŋgī Māsa̍ wānāā so̍līāā lāsa̍lāa̍, a̍ 
nyɛ̄ wa᷅ ndu̍ o̍ tākpāa̍ le̍ Mɛ̄lɛ̄ka̍ dīōmndo̍ nyūnāa̍ wo̍ bɛ̄ɛ̄ndīa̍a̍.’ ” 

A̍ wōlɔɔ̄l̄a̍ŋ le̍ tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ o̍kɔɔ̄ ̄
(Ɛ̍sɔ̍dɔ̍ɔ̄ 39:32-43) 

10O̍ ko̍ŋ kɔ̍ɔ̍lī, mi̍ Mūu̍sē hi̍a̍ū lāchī a̍ sūɛ̍i̍ nāa̍ wāŋnda̍ I̍sɔ̄lūɛ̄ī chu̍a̍ kpo̍u̍, mbo̍ 
dīmī āā, “Wānā o̍ wānā cho̍ wānā cha̍ā nyɛ̄ a̍ lābā, lā hu᷄ŋ mī lā hu᷄ŋ to̍o̍sīāā nyɛ̄m 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ le̍ tōōsi̍a̍a̍ wo̍ŋ. 

11Nyɛ̄m mu̍ŋ yɔ̍nūŋ ni̍ māā, tɛ̍ndīi̍yo̍, a̍ kōlāla̍ŋ le̍ kūmbɔ̄ɔ̍ o̍ tɛ̍ndīi̍ ko̍ŋ chōo̍, a̍ 
do̍lu̍ŋu̍ŋ ndɔ̄ɔ̍ŋ, a̍ da̍kpe̍ŋnda̍ ndɔ̄la̍ŋ, a̍ yɔ̄mīī ndūɛ̄ī vi̍lɛ̄īye̍, a̍ sūŋgbu̍ma̍ ndūa̍a̍ŋ, 
a̍ nyɛ̄lā sūŋgbu̍a̍ŋ mā sīm le̍ni̍ŋ nda̍ŋ, a̍ kōlā wa̍a̍ŋga̍a̍wo̍ le̍ bāa̍ o̍ dīō, 

12a̍ Kɔ̍fū Kpe̍ma̍a̍, a̍ yɔ̄mīī vīlɛ̄īye̍ le̍ kɔ̄la̍ŋ a̍ Kɔ̍fū kōŋ, a̍ kūmbū Kɔ̍fū kōŋ, o̍ cho̍ 
kpe̍ŋgbe̍i̍ īnyīɛ̍ɛ̍yo̍ wo̍, a̍ kōla̍ nɔ̍ mbō wa̍ ō lāndāā o̍ tɛ̍ndīi̍yo̍ ni᷄ŋ ndo̍, 

13a̍ ti̍bīi̍yo̍, a̍ yɔ̄mīī ti̍bīi̍ ko̍ŋ, ndu̍yɛ̍ a̍ wōlɔ̄ɔ̄lā ndɔ̄la̍ŋ, a̍ bēe̍dīi̍ nɔ̍ mbō wa᷄ ō yɔ̄ŋga᷄ŋ 
o̍ Mɛ̄lɛ̄ka̍ lo̍ wo̍, 

14a̍ nyɛ̄ kɛ̄sīāā lāla̍mbūi̍yo̍ le̍ nyɛ̄ wa̍wo̍ŋndo̍ yɔ̄ŋgōo̍, a̍ nyɛ̄ kɛ̄sīāā lāla̍mbūi̍ ko̍ŋ 
wōlɔ̄ɔ̄lā ndɔ̄la̍ŋ, a̍ la̍mbūi̍la̍ ndɔ̄la̍ŋ, ndu̍yɛ̍, a̍ chūɛ̄īya̍ŋ le̍ dɔ̄wɔ̄ɔ̍ o̍ la̍mbūi̍la̍ la̍ŋ ni᷄ŋ, 

15a̍ ma̍āŋ cho̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēchōo̍ wo̍, a̍ yɔ̄mīī vīlɛ̄īye̍ le̍ kɔ̄la̍ŋ a̍ 
ma̍āŋ ko̍ŋ, a̍ chūɛ̄īya̍ŋ le̍ hɛ̄līo̍o̍, a̍ nyɛ̄m chūŋ kɛ̄ndɔ᷄ŋ, a̍ kōla̍ nɔ̍ mbō wa̍ ō lāndāā 
o̍ tɛ̍ndīi̍yo̍ sōndōo̍ wo̍, 

16a̍ ma̍āŋ cho̍ le̍ sa̍lālā lūāmāāla̍ŋ sōlīo̍o̍ wo̍, a̍ kāndu̍ nɔ̍ mbō wa᷄ ma̍āŋ kōŋ ō bālāā 
chɛ̍ chɛ̍ ō tōōsīāā a̍ būlɔ̍ŋsīi̍ye̍ wo̍, a̍ yɔ̄mīī vīlɛ̄īye̍ le̍ kɔ̄la̍ŋ a̍ ma̍āŋ ko̍ŋ, a̍ ma̍āŋ 
kōŋ wōlɔ̄ɔ̄lā ndɔ̄la̍ŋ, a̍ hɛ̄ŋgɛ̍i̍ māmɛ̄ŋndo̍ le̍ bāla̍ŋ pūlɔ̄ɔ̍ a̍ pēlo᷄ŋ, a̍ nyɛ̄ hɛ̄ŋgɛ̍i̍ ko̍ŋ 
ō chāl cho̍o̍ wo̍, 

17a̍ kōlāla̍ nɔ̍ mī lā wa᷄ la̍ūwo̍ lābālāā la̍ŋ, a̍ sūŋgbu̍a̍ŋ le̍ kōlāla̍ la̍ŋ bāa̍, a̍ nyɛ̄lā 
sūŋgbu̍ma̍ ma̍ŋ mā sīm le̍ni̍ŋ nda̍ŋ, a̍ kōla̍ nɔ̍ mbo̍ wa᷄ ō lāndāā o̍ dīo̍o̍ le̍ lūɛ̄īyɔ̄ɔ̍ 
o̍ la̍ūwo̍ wo̍, 

18a̍ pɛ̍ɛ̍kīi̍ye̍ le̍ tɛ̍ndīi̍yo̍, a̍ pɛ̍ɛ̍kīi̍ye̍ le̍ kōlāla̍ la̍ūwo̍, ndu̍yɛ̍ a̍ yūe̍i̍ le̍ kōlāla̍ŋ kīndɔ̄ɔ̍, 

19a̍ dōmāla̍ lēbɛ̄ɛ̄lā bɛ̄ndūla̍ŋ, lā wānāā sōlīāā lāsa̍lāa̍ ā nɔ̄ mā wōōnu̍ŋ le̍ wa̍llo̍ 
tōsāa̍ o̍ fo̍ndā kāsīo̍o̍ la̍ŋ, la̍ŋ la̍ yɔ̍nūŋ ni̍ māā dōmāla̍ kāsīla̍ E̍lɔ̄ŋ nda̍ŋ, a̍ dōmāla̍ 
pūa̍a̍ ndūa̍a̍.” 

A̍ kēlā wāŋnda̍ Is̍ɔl̄ūɛī̄ a̍ yɔŋ̍gu̍ le̍ kpe̍ku̍ Mɛl̄ɛk̄a̍a̍ la̍ŋ o̍kɔɔ̄ ̄
20Mɛ̄ɛ̍ Mūu̍sē chi̍i̍ sūɛ̍i̍ nāa̍ wāŋnda̍ chūā, nda̍ kpo̍u̍ ma̍ mīīŋgū o̍ fo̍ndāŋndā 
ndāla̍ŋ. 

21Mɛ̄ɛ̍ nda̍ mīīŋgu̍, wānā o̍ wānā mi̍ kɔ̄llo̍ yūsā ndu̍, ma̍ hūŋ a̍ nyɛ̄m nda̍ nɔ̄ wo̍ŋ 
Mɛ̄lɛ̄ka̍ Ya̍a̍wɛ̄ɛ̍ lāchī a̍ kɔ̄l chɛ̄lāa̍, le̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ lātūlu̍ 

wo̍ tāŋgūllo̍, ndu̍yɛ̍ a̍ nyɛ̄m nda̍ a̍a̍ so̍līŋ kpe̍ku̍ o̍ Mɛ̄lɛ̄ka̍ sōōlūūwo̍ ni᷄ŋ ndo̍ŋ, a̍ 
dōmāla̍ kāsīlā wānāā sōlīāā lāsa̍lāa̍ tōōsīa̍a̍. 

22Nda̍ kpo̍u̍, wānā la̍nɔ̍ ni̍, wānā pɔ̍nɔ̍ ni̍, mi̍ wānā o̍ wānā hu᷅ŋ a̍ nyɛ̄m o̍ kɛ̍ɛ̍si̍a̍a̍ 
a̍ kɔ̄l ndɔ̄ɔ̍ le̍ yɔ̄ŋgōo̍ wo̍ŋ. Ma̍ hūŋ a̍ nyɛ̄m yɛ̍ yi̍ɔ̍ɔ̍ŋ, mu̍ŋ yɔ̍nūŋ ni̍ māā pe̍nīi̍yo̍ŋ 
le̍ nyɔ̄ɔ̍ŋ hōlīo̍o̍, a̍ kēla᷄ŋ lānīo̍ŋ, a̍ kēla᷄ŋ ŋ̄sōo̍ŋ, a̍ kēla᷄ŋ lābāa̍ŋ, a̍ nyɛ̄m ŋ̄ko̍o̍līi̍ŋ yɛ̍ 
yɛ̍ŋ chēle̍ŋndo̍ŋ, ma̍ yɔ̄ŋgū mu̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

23Wānāā nda̍ a̍a̍ nɔ̍ kōlāla̍ bu᷅li̍īla̍ŋ, a̍ kōlāla̍ bɔ̍ɔ̄la̍āla̍ŋ, a̍ kōlāla̍ si̍a̍ŋāla̍ŋ, a̍ kōlāla̍ 
kɛ̍ndɛ̄ kɛ̍ndɛ̄la̍ŋ, a̍ kōlāla̍ wa̍ lā tōōsīāā a̍ yīīŋīī chūīŋnda̍ la̍ŋ, a̍ yāu̍la̍ sāā, ɔ̄ɔ̄ yāu̍la̍ 
chūīŋndā nda̍ bɛ̄ɛ̄ndi̍a̍a̍ nɛ̍ŋgbɛ̄lɛ̍la̍ŋ, ma̍ hūŋ a̍ la̍ŋ. 

24O̍ ko̍ŋ kɔ̍ɔ̍lī, wānāā nda̍ a̍a̍ nɔ̍ ka̍ni̍ŋ hu̍mbo᷄ŋ nda̍ ni̍, a̍ wānāā nda̍ a̍a̍ nɔ̍ 
būlɔ̍ŋsīi̍yo̍ŋ nda̍, ma̍ hu᷄ŋ yɔ̍ŋgū mu̍ŋ le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍ sōlīo̍o̍. Ndu̍yɛ̍ 
wānāā nda̍ a̍a̍ nɔ̍ yɔ̄mīī āke̍e̍sīāā ve̍ le̍ wa̍lta̍ yɛ̍ yɛ̍la̍ŋ tōsāa̍ wa̍ bɛ̍ɛ̍ ma̍ hūŋ a̍ ndi̍. 

25Ndu̍yɛ̍ wāŋ lāāndūāā nda̍ a̍a̍ cha̍ā wo̍mūllo̍ chāā bɛ̄ndōo̍ wa̍ ma̍ wōmūl, ma̍ hūŋ 
a̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, a̍ fūŋi̍i̍ kɛ̍ndɛ̄ kɛ̍ndɛ̄ī chēle̍ŋnde̍. 

26Wāŋ lāāndūa̍a̍ nda̍ a̍a̍ cha̍ā yi̍i̍ŋīī chūīŋnda̍ wōmūllo̍ wa̍ bɛ̍ɛ̍, ma̍ wōmūl ma̍ hūŋ 
a̍ ndi̍. 

27O̍ ko̍ŋ kɔ̍ɔ̍lī, wānāā bɛ̄ndūa̍a̍ I̍sɔ̄lūɛ̄ī ki̍nɛ̍i̍, ma̍ hūŋ a̍ pōūtā ɔ̍nɛ̍sīla̍ŋ, a̍ pōūta̍ŋ lā 
pīlɛ̍ la̍ŋ le̍ dōmā bi̍ŋgī Māsa̍ wānāā sōlīāā lāsa̍lāa̍, a̍ nyɛ̄ wa᷅ ndu̍ o̍ tākpāa̍ le̍ Mɛ̄lɛ̄ka̍ 
dīōmndo̍ nyūnāa̍ wo̍ bɛ̄ɛ̄ndīa̍a̍. 

28Ma̍ hūŋ vɛ̄lɛ̄ a̍ chūɛ̄īmā ɔ̄li̍fīi̍ya̍ŋ le̍ la̍mbūi̍la̍ŋ, a̍ nyɛ̄m chūŋ kɛ̄ndɔ᷄ŋ le̍ 
mūūli̍āŋndo̍ a̍ nyɛ̄m chūŋ kɛ̄ndɛ̄ŋ nda̍ lūām ndo̍ŋ, ndu̍yɛ̍ a̍ chūɛ̄īma̍ cho̍ le̍ hɛ̄līo̍o̍ 
wa̍ŋ. 

29Wāŋnda̍ I̍sɔ̄lūɛ̄ī kpo̍u̍, wānā la̍nɔ̍ ni̍, wānā pɔ̍nɔ̍ ni̍, mi̍ wānā o̍ wānā hu᷅ŋ a̍ nyɛ̄ 
o̍ kɛ̍ɛ̍si̍a̍a̍ a̍ kɔ̄l ndɔ̄ɔ̍ wo̍, ma̍ yɔ̄ŋgū mu̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, le̍ kpe̍ku̍ o̍ di̍mu̍l 
Mūu̍sē wo̍ tōsāa̍. 

A̍ wānāā wa̍lia̍̍a̍ nda̍ chūa̍ le̍ tɛn̍dīi ̍chɔm᷅ māā Mɛ̄lɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ 
tāŋgūllo̍ wa̍ o̍kɔɔ̄ ̄
(Ɛ̍sɔ̍dɔ̍ɔ̄ 31:1-11) 

30O̍ ko̍ŋ kɔ̍ɔ̍lī, mi̍ Mūu̍sē di̍mūl wāŋnda̍ I̍sɔ̄lūɛ̄ī āā, “I̍sɔ̄lūɛ̍i̍ya̍ tɛ̍ɛ̄ŋ ki̍nɛ̍i̍, Bɛ̄sa̍lɛ̄ɛ̄, 
po̍ Yu̍lūī yo̍, ndu̍ yɔ̍nūŋ ni̍ māā, po̍ ma̍ma̍ Hɔ̍ɔ̄ wo̍, fūlāa̍ o̍ yu̍ŋgu̍ Chu̍dā wo̍ chōo̍, 
ndu̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ kpe̍ku̍ ndɔ̄ɔ̍ ni̍. 

31Mɛ̄lɛ̄ka̍ tōsa̍ mi̍ Nyi̍nā Mɛ̄lɛ̄ka̍a̍ tūāl ndu̍ kɔ̄ɔ̄lī. Ndu̍yɛ̍, mi̍ Mɛ̄lɛ̄ka̍ kē ndu̍ tāāsi̍o̍o̍ 
a̍ kɔ̄l kālo̍o̍, a̍ sīnā pɛ̄ŋgo̍o̍, le̍ wa̍li̍ o̍ wa̍li̍ cho̍ wa̍li̍ cha̍ā nyɛ̄ a̍ lābā tōsāa̍. 

32Ō nɔ̄lā mbō tūūli̍a̍a̍ nyɛ̄m kɛ̄ndɛ̄ kɛ̍ndɔ᷄ŋ a̍ ko̍o̍līi̍ye̍, a̍ ka̍ni̍ hu̍mbūe̍i̍, ndu̍yɛ̍ a̍ 
būlɔ̍ŋsīi̍ye̍. 

33Ō nɔ̄ tāāsi̍o̍o̍ le̍ pōūtā ba̍ā kālāla̍ŋ bɛ̄ɛ̄ndīa̍a̍ mɛ̄ɛ̍ la̍ nɔ̍ le̍ wāa̍ yɛ̍, ndu̍yɛ̍, mbō 
wōu̍ la̍ŋ o̍ nyɛ̄lā la̍ nɔ̍ mī lā wa᷄ lēni᷄ŋ nda̍ŋ, mī lā bīī nyɛ̄ kɛ̄ndɛ̄ kpi̍ŋ. O̍ ko̍ŋ kɔ̍ɔ̍lī, 



199 

 

 
Kisi Bible Quick 

© 2013 Bible Society in Liberia. 
 

 
 

 

mbo̍ nɔ̄ vɛ̄lɛ̄ tāāsi̍o̍o̍ le̍ nyɔ̄ɔ̍ŋ tūūlīa̍a̍ a̍ yɔ̄mnde̍. Ō nɔ̄ tāāsi̍o̍o̍ le̍ wa̍li̍ cha̍ā nyɛ̄ a̍ 
lābā wo̍ tōsāa̍. 

34Bɛ̄sa̍lɛ̄ɛ̄ wo̍ ho̍ō ni̍, Ōhōli̍a̍bī, po̍ Āhīsa̍ma̍kī wo̍, fūlāa̍ o̍ yu̍ŋgu̍ Da᷅ŋndo̍ chōo̍ ni̍, 
mi̍ Mɛ̄lɛ̄ka̍ kē nda̍ tāāsi̍o̍o̍, le̍ mā pɛ̄ɛ̄ku̍ wānāā chēle̍ŋ nyɛ̄ nda̍ sīnā wo̍. 

35Mɛ̄lɛ̄ka̍ ke̍ nda̍ tāāsi̍o̍o̍ le̍ wa̍li̍ cha̍ā nyɛ̄ a̍ lābā wo̍ tōsāa̍. Ā nɔ̄ tāāsi̍o̍o̍ le̍ nyɛ̄m 
yɛ̍ yi̍ɔ̍ɔ̍ŋ tūūlīa̍a̍ māā wānāā chāā nyɛ̄ a̍ lābā. Ndu̍yɛ̍, ma̍ nɔ̄ tāāsi̍o̍o̍ le̍ nyɔ̄ɔ̍ŋ 
hɔ̄ūwɔ̄ɔ̍ a̍ fūŋi̍i̍ yɛ̍ yɛ̍i̍, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍ī, a̍ yīīŋīī si̍a̍ŋɛ̄i̍, ndu̍yɛ̍ a̍ kōlāla̍ 
kɛ̍ndɛ̄ kɛ̍ndɛ̄lā chēle̍ŋnda̍ŋ. 

Ɛ̍sɔ̍dɔ̍ɔ̄ 36 

1“Le̍la̍ŋ Bɛ̄sa̍lɛ̄ɛ̄ ni̍, Ōhōli̍a̍bī ni̍, a̍ wānāā tāŋgūlāa̍ ā pīli̍a̍a̍, ā Mɛ̄lɛ̄ka̍ Ya̍a̍wɛ̄ɛ̄ o̍ ke̍ 
tāāsi̍o̍o̍, a̍ sīnā pɛ̄ŋgo̍o̍ le̍ wa̍li̍ o̍ wa̍li̍ nda̍ nɔ̄ le̍ tōsāa̍ o̍ tɛ̍ndīi̍ kāsīo̍o̍ tāŋgūllo̍ ni᷄ŋ 
nda̍, wa̍li̍ o̍ wa̍li̍ nda̍ nɔ̄ le̍ tōsāa̍, ā nɔ̄ mā tōsa̍ ndu̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍.” 

A̍ nyɛm̄ wāŋnda̍ Is̍ɔl̄ūɛī̄ a̍ yɔŋ̍gu̍ le̍ tɛn̍dīi ̍Mɛl̄ɛk̄a̍a̍ tāŋgūllo̍ wo̍ŋ o̍kɔɔ̄ ̄
2O̍ ko̍ŋ kɔ̍ɔ̍lī, mi̍ Mūu̍sē ve̍e̍lū Bɛ̄sa̍lɛ̄ɛ̄, a̍ Ōhōli̍a̍bī, a̍ wānāa̍ cha̍ā nyɛ̍ a̍ lābā wa̍ ā 
pīli̍a̍a̍, ā Mɛ̄lɛ̄ka̍ Ya̍a̍wɛ̄ɛ̄ ke̍ tāāsi̍o̍o̍ ndu̍yɛ̍ ma̍ chɛ̄l ā kɔ̄ltā ndāla̍ŋ kpo̍u̍ le̍ wa̍llo̍ 
wa̍. 

3Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ yɔ̍ŋgu̍ le̍ tɛ̍ndīi̍ kāsīo̍o̍ tāŋgūllo̍, mi̍ Mūu̍sē chu̍ā mu̍ŋ 
kpo̍u̍ mbo̍ kē wānāā tāŋgūlāa̍. Ndu̍yɛ̍, īdīi̍ o̍ īdīi̍ wāŋnda̍ wa̍ hīōūwɔ̄ɔ̍ lāchī a̍ 
hūnɔ̄ɔ̄ a̍ chūūŋgīāā kɔ̄l chɛ̄lāa̍ kɛ᷅, nāa̍ Mūu̍sē. 

4O̍ ko̍ŋ, mi̍ wānāa̍ cha̍ā nyɛ᷅ a̍ lābā, ma̍ wa̍ tāŋgūllo̍ wa̍, ā māl wa̍llo̍ ma̍ kūā nāa̍ 
Mūu̍sē chu̍a̍. 

5Ma̍ kɔ̍ di̍mūl ndu̍ āā, “Māsānɔ̄ɔ̍, wāŋnda̍ chō bɔ̄ɔ̍ hu̍nɔ̄ɔ̍ a̍ nyɔ̄ɔ̍ŋ, ŋ̄ hɔ̄ba̍ ni᷅ŋ. 
Chūūŋgīāā nda̍ hīŋ ndo̍, ō hīōū ni᷅ŋ wa̍li̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ le̍ tōsāa̍ wo̍.” 

6O̍ ko̍ŋ kɔ̍ɔ̍lī, mi̍ Mūu̍sē di̍mūl wāŋnda̍ ma̍ yōndā o̍ dɔ̍ɔ̍ŋgɔ̍ɔ̍ ni᷄ŋ kpo̍u̍, māā wānā 
pɔ̍nɔ̍ ni̍, wānā la̍nɔ̍ ni̍, ā hu᷅ŋ ndɛ̄ a̍ chūūŋgīāā le̍ Tɛ̍ndīi̍ Kāsīo̍o̍ tāŋgūllo̍ le̍. O̍ ko̍ŋ, 
mi̍ wāŋnda̍ pɛ̄ŋgī hūnɔ̄ɔ̍ a̍ chūūŋgīa̍a̍. 

7Kāni̍ fo̍ndōle̍, nyɛ̄m nda̍ a̍a̍ chu̍u̍ŋgi̍a̍a̍ ni᷅ŋ ndo̍ŋ, mu̍ŋ hi̍o̍ū nyɛ̄m nda̍ a̍a̍ ye̍e̍ma̍ 
le̍ tāŋgūllo̍ wo̍ŋ. 

A̍ mɛɛ̄ ̍nda̍ tāŋgu̍l Tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ wāŋnda̍ lātūlu̍ wo̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 26:1-37) 

8O̍ wānāā tāŋgūlāa̍ ha̍ā tɛ̍ɛ̄ŋ ki̍nɛ̍i̍, wānāā nda̍ a̍a̍ cha̍ā nyɔ̍ɔ̍ chāā bɛ̄ndōo̍ a̍ lābā 
ma̍ hīāū ā pīli̍a̍a̍ kpo̍u̍ wa̍, nda̍ ta̍ŋgu̍l tɛ̍ndīi̍ chɔ᷅m māā Mɛ̄lɛ̄ka̍ chō a̍ wāŋnda̍ 
lātūlu̍ wo̍ ni̍. Ma̍ tāŋgūl ndu̍ a̍ kōlā kɛ̍ndɛ̄ kɛ̍ndɔ̄ɔ̍ pɛ̄ŋgɔ̍ŋ tɔ̍. Kōlāa̍ ho̍ō ō wa᷄ ō 
tōōsīāā a̍ fūŋi̍i̍ kpe̍e̍ndɛ̄i̍, ma̍ kēēku̍ fūŋi̍i̍ yɛ̍ yɛ̍i̍ o̍ ko̍lāa̍ ho̍ō ni᷄ŋ, fūŋi̍i̍ bu᷅li̍īye̍, a̍ 
fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍. Ndu̍yɛ̍, ma̍ hūāū nyāā lākūmba᷅ŋnda̍ o̍ kōlāa̍ ho̍ō chōo̍ 
kpo̍u̍. 

9Pɛ̄ŋgɛ̍ŋ tɔ̍ wo̍ŋ mu᷅ŋ, ŋ̄ wa᷄ kpɛ̍ŋnji̍, ī kɛ᷅ o̍ kɛ᷅, ī wa᷄ bāndēi̍ le̍ nɛ̄īyo̍ be̍le̍-hi̍ɔ̍ɔ̍lu̍ a̍ lē 
dīi̍ŋ, bu̍o̍o̍, nɛ̄īyo̍ lē ŋɔ᷄mpu᷅m. 

10Ndu̍yɛ̍, kōlāa̍ ho̍ō, ma̍ sūāndū ndu̍ kōlāla̍ŋ lā tīɔ̍ɔ̍ŋ, ho̍ō pɛ̄ŋgɔ̍ŋ ŋ̄ ŋūɛ̍ɛ̍nu̍, ho̍ō 
pɛ̄ŋgɔ̍ŋ ŋ̄ ŋūɛ̍ɛ̍nu̍. 

11-12Kōlāla̍ ti̍ɔ̍ɔ̍ŋnda̍ŋ nda᷅ŋ, ō kɛ᷅ o̍ kɛ᷅, ndu̍ o̍o̍ nɔ̍ kpɛ̍ɛ̍la̍ŋ lā yīyāā be̍le̍-ŋu̍ɛ̍ɛ̍nu̍ o̍ 
kpēŋgo᷄ŋ, le̍ la̍ŋ bɔ̄ŋāa̍ nāa̍ pi᷅lɛ̍. Ndu̍yɛ̍, kpɛ̍ɛ̍la̍ŋ nda᷅ŋ, a̍ kōlā bu᷅li̍īyo̍ nda̍ tōōsi̍a̍a̍ 
la̍ŋ ni̍. 

13Ndu̍yɛ̍, ma̍ tōōsīāā do̍lu̍ŋu̍ŋ ŋ̄ko̍o̍līi̍yo̍ŋ be̍le̍-ŋu̍ɛ̍ɛ̍nu̍, le̍ wōūwo̍ o̍ kpɛ̍ɛ̍la̍ŋ nda᷅ŋ 
ni᷄ŋ le̍ kōlāla̍ ti̍ɔ̍ɔ̍ŋnda̍ŋ nda᷅ŋ bɔ̄ŋāa̍ vēllāa̍ vēllē, le̍ mbō sīmnu᷄ŋ nyɛ᷅ pīlɛ̍. 

14O̍ ko̍ŋ kɔ̍ɔ̍lī, ma̍ tōōsīāā vɛ̄lɛ̄ kōlā che᷅le̍ŋ pɛ̄ŋgɔ̍ŋ tɔ̍ a̍ ī pīlɛ̍ a̍ yīīŋīī chūīŋnda̍ le̍ 
kūmbɔ̄ɔ̍ o̍ tɛ̍ndīi̍yo̍ ho̍ō chōo̍. 

15Ndu̍yɛ̍ pɛ̄ŋgɛ̍ŋ tɔ̍ a̍ ī pīlɛ̍ wo̍ŋ mu᷅ŋ, ŋ̄ wa᷄ kpɛ̍ŋji̍, ī kɛ᷅ kɛ᷅, ī wa᷄ bāndēi̍ nɛ̄īyo̍ be̍le̍-
hi̍ɔ̍ɔ̍lu̍ a̍ lē ŋu̍ɛ̍ɛ̍nu̍, bu̍o̍o̍, nɛ̄īyo̍ lē ŋɔ᷄mpu᷅m. 

16Ndu̍yɛ̍, kōlāa̍ ho̍ō, ma̍ sūāndū ndu̍ kōlāla̍ŋ lā tīɔ̍ɔ̍ŋ, ho̍ō pɛ̄ŋgɔ̍ŋ ŋ̄ ŋūɛ̍ɛ̍nu̍, ho̍ō 
pɛ̄ŋgɔ̍ŋ ŋ̄ ŋɔ᷄mpu᷅m. 

17Kōlāla̍ ti̍ɔ̍ɔ̍ŋnda̍ŋ nda᷅ŋ, ō kɛ᷅ o̍ kɛ̄ ndu̍ o̍o̍ nɔ̍ kpɛ̍ɛ̍la̍ŋ lā yīyāā be̍le̍-ŋu̍ɛ̍ɛ̍nu̍ o̍ 
kpēŋgo᷄ŋ, le̍ la̍ŋ bɔ̄ŋāa̍ nāa̍ pi᷅lɛ̍. 

18Ndu̍yɛ̍, ma̍ tōōsīāā do̍lu̍ŋu̍ŋ ŋ̄būlɔ̍ŋsīi̍yo̍ŋ be̍le̍-ŋu̍ɛ̍ɛ̍nu̍, le̍ wōūwo̍ o̍ kpɛ̍ɛ̍la̍ŋ 
nda᷅ŋ ni᷄ŋ le̍ kōlāla̍ ti̍ɔ̍ɔ̍ŋnda̍ŋ nda᷅ŋ bɔ̄ŋāa̍ vēllāa̍ vēllē, le̍ mbō sīmnu᷄ŋ ko̍lāa̍ ō pīlɛ̍. 

19Ndu̍yɛ̍ ma̍ tōōsīāā vɛ̄lɛ̄ yāu̍la̍ sāā nda̍ bɛ̄ɛ̄ndi̍a̍a̍ nɛ̍ŋgbɛ̄lɛ̍ la̍ŋ, a̍ yāu̍la̍ chūīŋnda̍, 
le̍ tɛ̍ndīi̍yo̍ ho̍ō chɔ̄ɔ̄lōo̍ kūmbɔ̄ɔ̍. 

20O̍ ko̍ŋ kɔ̍ɔ̍lī, ma̍ tōōsīāā da̍kpe̍ŋnda̍ŋ a̍ yɔ̄m āke̍e̍sīāā wo̍ le̍ tɛ̍ndīi̍yo̍ ho̍ō. 

21Ndu̍yɛ̍, da̍kpe̍ŋnda̍ŋ nda᷅ŋ, ō kɛ᷅ o̍ kɛ̄ ndu̍ o̍o̍ wa̍ bānde̍i̍ nɛ̄īyo̍ tɔ̍ a̍ lē-ŋu̍ɛ̍ɛ̍nu̍, 
kūmbi᷄ŋndo̍ ŋ̍chi̍sīi̍la̍ŋ bi̍dīi̍ŋ a̍ lē-ŋu᷄mmɛ̍ū, 

22yɔ̄mnde̍ ī wa᷄ ī ŋīi̍ŋ le̍ da̍kpe̍ŋnda̍ŋ nda᷅ŋ bɔ̄ŋāa̍ a̍ chāa̍ŋ ndɔ̄. Da̍kpe̍ŋnda̍ŋ nda᷅ŋ 
kpo̍u̍, nu̍a̍ā la̍ wa̍ lā tōōsīāā ni̍. 

23Da̍kpe̍ŋnda̍ŋ nda᷅ŋ, ma̍ wōū la̍ŋ o̍ tɛ̍ndīi̍yo̍ bā tōūwo̍ bi̍dīi̍ŋ. 

24Ndu̍yɛ̍ ma̍ bɛ̄ɛ̄ndīāā nyɛ̄la̍ŋ be̍le̍-hi̍ɔ̍ɔ̍lu̍ a̍ ka̍ni̍i̍ hu̍mbūe̍i̍, le̍ da̍kpe̍ŋnda̍ bi̍dīi̍ŋ 
nda̍ŋ nda᷅ŋ sīmīo̍o̍ lēni᷄ŋ, da̍kpe̍ŋ o̍ da̍kpe̍ŋ lā tīɔ̍ɔ̍ŋ, ba̍ā ō pīlɛ̍, ba̍ā ō pīlɛ̍. 

25Ndu̍yɛ̍ da̍kpe̍ŋnda̍ŋ nda᷅ŋ ma̍ wōū vɛ̄lɛ̄ bi̍dīi̍ŋ o̍ tɛ̍ndīi̍yo̍ bā lūāŋndo̍. 

26Ndu̍yɛ̍ la̍ŋ bɛ̍ɛ̍, ma̍ bɛ̄ɛ̄ndīāā nyɛ̄la̍ŋ be̍le̍-hi̍ɔ̍ɔ̍lu̍ a̍ ka̍ni̍i̍ hu̍mbūe̍i̍, le̍ la̍ŋ sīmīo̍o̍ 
lēni᷄ŋ. Ō kɛ᷅ o̍ kɛ̄, ndu̍ o̍o̍ nɔ̍ nyɛ̄lā sīmīāā lēni᷄ŋ nda̍ŋ nda᷅ŋ lā tīɔ̍ɔ̍ŋ, ba̍ā ō pīlɛ̍, ba̍ā 
ō pīlɛ̍. 

27O̍ ko̍ŋ kɔ̍ɔ̍lī, ō tɛ̍ndīi̍yo̍ ho̍ō a̍ mākɔ̄ɔ̄, bā pāa̍le̍ŋ lē dēllo̍, ma̍ wōū da̍kpe̍ŋnda̍ŋ 
ndo̍ŋ la̍ ŋɔ̍mpu᷅m. 

28Ndu̍yɛ̍, tɛ̍ndīi̍yo̍ ho̍ō o̍ sɔ̍ŋgi̍la̍ ndɔ̄la̍ŋ a̍ mākɔ̄ɔ̄, ma̍ tōōsīāā da̍kpe̍ŋnda̍ŋ ndo̍ŋ la̍ 
tīɔ̍ɔ̍ŋ. 

29Ndu̍yɛ̍ da̍kpe̍ŋnda̍ŋ nda᷅ŋ, lā wa᷄ lā bɔ̄ŋāā lēbɛ̄ŋgu̍ na̍a̍ pi᷅lɛ̍. Lēchōo̍ bɛ̍ɛ̍ le̍nde̍ 
ko̍ni̍, lā wa᷄ lā bɔ̄ŋāā nāa̍ kēlɛ̄i̍ tāse̍i̍ ī wa᷄ wa̍. Nu̍a̍ā nda̍ tōōsi̍a̍a̍ da̍kpe̍ŋnda̍ŋ nda᷅ŋ 
ni̍. 

30Mɛ̄ɛ̍ fa̍ū fa̍ū, da̍kpe̍ŋnda̍ŋ nda᷅ŋ lā wa᷄ lā wōūwāā o̍ tɛ̍ndīi̍yo̍ ho̍ō a̍ mākɔ̄ɔ̄ lā 
ŋɔ̄ma̍a̍. Ndu̍yɛ̍ da̍kpe̍ŋnda̍ŋ nda᷅ŋ la̍a̍ nɔ̍ nyɛ̄lā la̍ si᷅m le̍ni᷄ŋ nda̍ŋ tɔ̍ a̍ lā ŋɔ᷄mpu᷅m, 
ō kɛ᷅ o̍ kɛ̄ nyɛ̄lā sīmāā lēni᷄ŋ nda̍ŋ lā tīɔ̍ɔ̍ŋ, lā tōōsīāā a̍ ka̍ni̍i̍ hu̍mbūe̍i̍. 

31Ndu̍yɛ̍ ma̍ tōōsīāā yɔ̄mīī vīlɛ̄īye̍ a̍ yɔ̄m āke̍e̍sīāā wo̍, ī ŋūɛ̍ɛ̍nu̍ le̍ wōūwo̍ o̍ 
da̍kpe̍ŋnda̍ wa̍ o̍ tɛ̍ndīi̍yo̍ kpēŋgēi̍ pīlɛ̍i̍ la̍ŋ, 

32ī ŋūɛ̍ɛ̍nu̍ vɛ̍lɛ̄ le̍ wōūwo̍ o̍ da̍kpe̍ŋnda̍ wa̍ kpēŋgēi̍ pīlɛ̍i̍ la̍ŋ, ī ŋūɛ̍ɛ̍nu̍ vɛ̍lɛ̄, le̍ 
wōūwo̍ o̍ da̍kpe̍ŋnda̍ŋ o̍ tɛ̍ndīi̍yo̍ a̍ mākɔ̄ɔ̄, bā pāa̍le̍ŋ lē dēl lo̍. 

33Yɔ̄mīī ŋūɛ̍ɛ̍nu̍i̍i̍ nda̍ hɛ̄ɛ̄ndūū le̍ da̍kpe̍ŋnda̍ la̍ŋ sāa̍ ve̍, yɔ̄mndo̍ ō pīlɔ̍ɔ̍ ma̍ hōl 
ndu̍ o̍ da̍kpe̍ŋnda̍ la̍ŋ, chɔ̍ŋ kpe̍ŋge̍i̍ ī pīlɛ̍i̍ o̍ tɛ̍ndīi̍yo̍ mbō fūūlu̍u̍ kpēŋgēi̍ ī pīlɛ̍i̍ 
di̍. 

34Da̍kpe̍ŋnda̍ŋ nda᷅ŋ, ma̍ kūmbū la̍ŋ kpo̍u̍ a̍ ko̍o̍līi̍ye̍. Ndu̍yɛ̍ yɔ̄mīī vīlɛ̄i̍ wa̍ ke̍ŋ 
māā lākpɔ̄lɔ̄ŋnde̍ bɛ̍ɛ̍, ma̍ kūmbū ndi̍ a̍ ko̍o̍līi̍ye̍. O̍ ko̍ŋ kɔ̍ɔ̍lī, ma̍ wōu̍ kēla᷄ŋ 
ŋ̄ko̍o̍līi̍yo̍ŋ o̍ da̍kpe̍ŋnda̍ la̍ŋ, le̍ yɔ̄mīī vīlɛ̄ī kēŋ wōūwo̍ lēni᷄ŋ. 

35O̍ ko̍ŋ kɔ̍ɔ̍lī, ma̍ tōōsīāā kōlā kɛ̍ndɛ̄ kɛ̍ndɔ̄ɔ̍ a̍ fūŋi̍i̍ kpe̍e̍ndɛ̄i̍, ndu̍yɛ̍ ma̍ kēēku̍ 
fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ lēni᷄ŋ. O̍ ko̍ŋ kɔ̍ɔ̍lī, ma̍ hūāū nyāā 
lākūmba᷅ŋnda̍ lēchōo̍ kpo̍u̍. 

36O̍ ko̍ŋ kɔ̍ɔ̍lī, ma̍ tōōsīāā yɔ̄mīī vīlɛ̄īye̍ ī hi̍ɔ̍ɔ̍lu̍ a̍ yɔ̄m āke̍e̍sīāā wo̍, ma̍ kūmbū ndi̍ 
kpo̍u̍ a̍ ko̍o̍līi̍ye̍. Ndu̍yɛ̍ vɛ̍lɛ̄ ma̍ tōōsīāā nyɛ̄la̍ŋ lā hi̍ɔ̍ɔ̍lu̍ a̍ ka̍ni̍i̍ hu̍mbūe̍i̍, le̍ yɔ̄mīī 
kēŋ sīmīo̍o̍ lēni᷄ŋ. O̍ ko̍ŋ kɔ̍ɔ̍lī, ma̍ tōōsīāā do̍lu̍ŋu̍ŋ ŋ̄ko̍o̍līi̍yo̍ŋ le̍ kōlāa̍ ho̍ō bāa̍. 

37Ndu̍yɛ̍, ma̍ tōōsīāā kōlā kɛ̍ndɛ̄ kɛ̍ndɛ̄ che᷅le̍ŋ a̍ fūŋi̍i̍ kpe̍e̍ndɛ̄i̍, ma̍ kēēkū fūŋi̍i̍ 
bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ lēni᷄ŋ. Ndu̍yɛ̍, ma̍ hūāū nyɛ̄lā kɛ̄ndɛ̄ kɛ̍ndɛ̄la̍ŋ 
lēchōo̍ a̍ fūŋnde̍ kɛ̍ndɛ̄ kɛ̍ndɛ̄le̍ŋ. 

38O̍ ko̍ŋ kɔ̍ɔ̍lī, ma̍ tōōsīāā sūŋgbu̍a̍ŋ mā ŋūɛ̍ɛ̍nu̍ ma̍ kūmbū ma̍ŋ bōlle̍ kpo̍u̍ a̍ 
ko̍o̍līi̍ye̍. Ma̍ tōōsīāā do̍lu̍ŋu̍ŋ ŋ̄ko̍o̍līi̍yo̍ŋ le̍ kōlāa̍ ho̍ō bāa̍ o̍ sūŋgbu̍ma̍ ma̍ŋ. 
Chīli̍ŋu̍ŋ pɔ̍mbɔ᷄ŋ wa̍ ŋ̄ hōlāā o̍ sūŋgbu̍a̍ŋ ma᷅ŋ bōllo̍ wo̍ŋ bɛ̍ɛ̍, ma̍ kūmbū mu̍ŋ a̍ 
ko̍o̍līi̍ye̍. Ma̍ tōōsīāā vɛ̄lɛ̄ nyɛ̄la̍ŋ lā ŋu̍ɛ̍ɛ̍nu̍ a̍ būlɔ̍ŋsīi̍ye̍ le̍ sūŋgbu̍a̍ŋ ma᷅ŋ sīmīo̍o̍ 
lēni᷄ŋ. 

Ɛ̍sɔ̍dɔ̍ɔ̄ 37 

A̍ mɛɛ̄ ̍nda̍ tōōsia̍̍a̍ kɔf̍ū kpe̍ma̍ Mɛl̄ɛk̄a̍a̍ yɛ ̍o̍kɔɔ̄ ̄

(Ɛ̍sɔ̍dɔ̍ɔ̄ 25:10-22) 

1O̍ ko̍ŋ kɔ̍ɔ̍lī, mi̍ Bɛ̄sa̍lɛ̄ɛ̄ o̍ to̍o̍sīāā kɔ̍fu̍ kpe̍ma̍ Mɛ̄lɛ̄ka̍a̍ a̍ yɔ̄m āke̍e̍sīāā wo̍. Kɔ̍fōo̍ 
ho̍ō, ō wa̍ bāndēi̍ nɛ̄īyo̍ lē yāa̍ a̍ i̍ŋchi̍sīi̍la̍ŋ lā ŋɔ̄ma̍hīɔ̍ɔ̍lu̍, bu̍o̍o̍, nɛ̄īyo̍ lē dīi̍ŋ a̍ 
i̍ŋchi̍sīi̍la̍ŋ lā yāa̍, hēlɔ̄ɔ̍ nɛ̄īyo̍ lēdīi̍ŋ a̍ i̍ŋchi̍sīi̍la̍ŋ lā yāa̍. 

2Kɔ̄fōo̍ ho̍ō, lēni᷄ŋ ni̍, a̍ o̍ kɔ̄ɔ̍, ō wa̍ ō kūmbāā kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. O̍ ko̍ŋ 
kɔ̍ɔ̍lī, ma̍ hāndū ko̍o̍līi̍ye̍ o̍ kɔ̍fōo̍ ho̍ō bālɔ̄ɔ̍ chɛ̍ chɛ̍. 

3Ndu̍yɛ̍, ma̍ tōōsīāā kēla᷄ŋ ŋ̄ hīɔ̍ɔ̍lu̍ a̍ ko̍o̍līi̍ye̍, ma̍ hāndū mu̍ŋ o̍ kɔ̍fōo̍ pēlūŋ ndɔ̄ŋ 
hi̍ɔ̍ɔ̍lo̍ŋ, ba̍ā ŋ̄mūu̍ŋ, ba̍ā ŋ̄mūu̍ŋ. 

4Ndu̍yɛ̍, ma̍ tōōsīāā vɛ̄lɛ̄ yɔ̄mīī vīlɛ̄īye̍ a̍ yɔ̄m āke̍e̍sīāā wo̍, ma̍ kūmbū ndi̍ a̍ 
ko̍o̍līi̍ye̍ kpo̍u̍. 

5Mɛ̄ɛ̍ nda̍ bɛ̄ɛ̄ndi̍a̍a̍ yɔ̄mīī vīlɛ̄īye̍ he̍ī, ma̍ wōū ndi̍ o̍ kēla᷄ŋ nda̍ ho᷄l o̍ kɔ̄fōo̍ ho̍ō 
wo̍ŋ le̍ kɔ̄la̍ŋ a̍ ndu̍. 

6O̍ ko̍ŋ kɔ̍ɔ̍lī, ma̍ tōōsīāā kūmbōo̍ o̍ kɔ̍fōo̍ ho̍ō a̍ ko̍o̍līi̍ kɛ̍ndɛ̄ kɛ̍ndɛ̄i̍, o̍ cho̍ 
kpe̍ŋgbe̍i̍ īnyīɛ̍ɛ̍yo̍ wo̍. Kūmbū kɔ̍fōo̍ ho̍ō, ō wa᷄ bānde̍i̍ le̍ nɛ̄īyo̍ lē yāa̍, a̍ 
i̍ŋchi̍sīi̍la̍ŋ lā ŋɔ̄ma̍hīɔ̍ɔ̍lu̍, bu̍o̍o̍ nɛ̄īyo̍ lē dīi̍ŋ a̍ i̍ŋchi̍sīi̍la̍ŋ lā yāa̍. 

7O̍ ko̍ŋ, ma̍ chūāū ko̍o̍līi̍ye̍ a̍ ha̍mɛ̄i̍yo̍, ma̍ tūūlā nyāā lākūmba᷅ŋnda̍ ā ŋīɔ̍ɔ̍ŋ, ma̍ 
hāndū nda̍ o̍ kūmbū kpe̍ŋgbe̍i̍ īnyīɛ̍ɛ̍ kōŋ vēllāa̍ vēllē. 

8Ho̍ō wa᷄ o̍ kūmbōo̍ mɛ̄ɛ̄lu̍la̍ŋ bāa̍ ō pīlɔ̄ɔ̍, mi̍ ho̍ō wa̍ o̍ kūmbōo̍ mɛ̄ɛ̄lu̍la̍ŋ bāa̍ ō 
pīlɔ̄ɔ̍. Nyāā lākūmba᷅ŋnda̍ ha̍ā ā wa᷄ ā bīīla᷅ŋ a̍ kūmbū kɔ̍fū kpe̍ŋgbe̍i̍ īnyīɛ̍ɛ̍yo̍, mā 
wa̍ nyɛ̄ pīlɛ̍ kpe̍. 

9Nyāā lākūmba᷅ŋāā ŋīɔ̍ɔ̍ŋnda̍ ha̍ā, ā wa᷄ o̍ kūmbū kɔ̍fū kpe̍ŋgbe̍i̍ īnyīɛ̍ɛ̍yo̍ vēllāa̍ 
vēllē, ho̍ō wa̍ o̍ kūmbū kōŋ mɛ̄ɛ̄lu̍la̍ŋ mātōū, mi̍ ō pīlɔ̍ɔ̍ wā o̍ kūmbōo̍ mɛ̄ɛ̄lu̍la̍ŋ 
mālūāŋ, ma̍ mūlu̍la᷅ŋ hɔ᷅lla̍ vēllāa̍ vēllē, mā bɔ̄ŋa̍ kūmba᷅ŋnda̍ŋ lā tīɔ̍ɔ̍ŋ o̍ kūmbū 
kɔ̍fōo̍ lēchōo̍. 

A̍ mɛɛ̄ ̍nda̍ tōōsia̍̍a̍ tib̍īi ̍nda̍ kɛs̄ī bēe̍dīi ̍wa᷅ yɔŋ̄ga᷄ŋ o̍ Mɛl̄ɛk̄a̍ lo̍ wo̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 25:23-30) 

10O̍ ko̍ŋ kɔ̍ɔ̍lī, mi̍ Bɛ̄sa̍lɛ̄ɛ̄ o̍ to̍o̍sīāā vɛ̄lɛ̄ ti̍bīi̍yo̍ a̍ yɔ̄m āke̍e̍sīāā wo̍. Ti̍bīi̍yo̍ ho̍ō, ō 
wa᷄ bāndēi̍ nɛ̄īyo̍ lē yāa̍, bu̍o̍o̍, nɛ̄īyo̍ lēpīlɛ̍ a̍ i̍ŋchi̍sīi̍la̍ŋ lā ŋɔ᷄mpu᷅m, hēlɔ̄ɔ̍ nɛ̄īyo̍ lē 
dīi̍ŋ a̍ i̍ŋchi̍sīi̍la̍ŋ lā yāa̍. 

11Ti̍bīi̍yo̍ ho̍ō bɛ̍ɛ̍, ma̍ kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. O̍ ko̍ŋ kɔ̍ɔ̍lī, ma̍ hōl 
ko̍o̍līi̍ye̍ o̍ ti̍bīi̍yo̍ ho̍ō kpēŋgo᷄ŋ vēllāa̍ vēllē. 

12Ndu̍yɛ̍, ma̍ hāndū kāndū īko̍o̍līi̍yo̍ o̍ ti̍bīi̍yo̍ ho̍ō lēchōo̍ chɛ̍ chɛ̍, bu̍o̍o̍ i̍ŋchi̍sīi̍la̍ŋ 
lā yāa̍, ma̍ bālū ndu̍ a̍ ko̍o̍līi̍ye̍. 

13O̍ ko̍ŋ kɔ̍ɔ̍lī, ma̍ tōōsīāā ko̍o̍līi̍ye̍ kēla᷄ŋ ŋ̄ hīɔ̍ɔ̍lu̍ o̍ pēlūŋ ti̍bīi̍yo̍ ho̍ō vēllāa̍ vēllē, 
kūmbūe̍i̍ he̍ī ŋ̄ mūu̍ŋ, kūmbūe̍i̍ he̍ī ŋ̄ mūu̍ŋ. 

14Kēla᷄ŋ nda̍ tōōsi̍a̍a̍ mu᷅ŋ ndo̍ŋ, ma̍ hōl mu̍ŋ o̍ kāndū nda̍ hāndu̍ o̍ ti̍bīi̍yo̍ bālɔ̄ɔ̍ 
chɛ̍ chɛ̍ wo̍ŋ īkɛ̄i̍, le̍ yɔ̄mnde̍ wōūwo̍ lēni᷄ŋ le̍ kɔ̄la̍ŋ a̍ ti̍bīi̍yo̍ ho̍ō. 

15Ndu̍yɛ̍, ma̍ tōōsīāā yɔ̄mīī vīlɛ̄īye̍ a̍ yɔ̄m āke̍e̍sīāā wo̍, le̍ kɔ̄la̍ŋ a̍ ti̍bīi̍yo̍ ho̍ō, ma̍ 
ndi̍ a̍ ko̍o̍līi̍ye̍ kpo̍u̍. 

16O̍ ko̍ŋ kɔ̍ɔ̍lī, ma̍ tōōsīāā nyɛ̄m lāāndo᷄ŋ a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ le̍ wāa̍ o̍ ti̍bīi̍yo̍ 
ho̍ō chōo̍. Mu̍ŋ yɔ̍nūŋ ni̍, māā pēe̍tīi̍la̍ŋ, a̍ hɛ̄ŋgɛ̍i̍la̍ŋ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ 
lēni᷄ŋ, a̍ kpɛ̍ɛ̍nɔ̍ŋ, a̍ tāālāla̍ŋ le̍ mūɛ̄īmā mākīle̍pīi̍ma̍ wāŋnda̍ hūŋ māā lākē wa̍ŋ 
dɔ̄wɔ̄ɔ̍ lēni᷄ŋ. 

A̍ mɛɛ̄ ̍nda̍ tōōsia̍̍a̍ nyɛ ̄kɛs̄īāā lāla̍mbūiy̍o̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 25:31-40) 

17O̍ ko̍ŋ kɔ̍ɔ̍lī, mi̍ Bɛ̄sa̍lɛ̄ɛ̄ to̍o̍sīāā vɛ̄lɛ̄ nyɛ̄ kɛ̄sīāā la̍mbūi̍yo̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. 
Nyɛ̄ kɛ̄sīāā lāla̍mbūi̍yo̍ ho̍ō, tūmndo̍ ni̍, lɔ̄ɔ̍ ni̍, mbo̍ tōōsīāā ndu̍ a̍ ko̍o̍līi̍ nda̍ chɔ̄ū 
a̍ ha̍mɛ̄i̍yo̍ ve̍. Ndu̍yɛ̍ tāālāla̍ wa̍ lā tūūlīāā o̍ nyɛ̄ kɛ̄sīāā lāla̍mbūi̍yo̍ ho̍ō la̍ŋ ni̍, 
nyɛ̄la̍ wa̍ o̍ bōlle̍ lā kūmbīa̍ŋ nda̍ŋ ni̍, a̍ pe̍e̍ŋge̍la̍ wa̍ lā tūūlīāā lo̍ŋ nda̍ŋ, lā wa̍ lā 
bīīla᷅ŋ na̍a̍ pi᷅lɛ̍ kpe̍. 

18Nyɛ̄ kɛ̄sīāā lāla̍mbūi̍yo̍ ho̍ō, ndu̍ o̍o̍ nɔ̍ lɛ̄ūwo̍ŋ ŋ̄ ŋɔ᷄mpu᷅m, kpēŋgēi̍ he̍ī ŋ̄ ŋga̍a̍, 
kpēŋgēi̍ he̍ī ŋ̄ga̍a̍. 

19Lɛ̄ūwūŋ ŋɔ᷄mpu᷅mndo̍ŋ mu᷅ŋ, ī kɛ᷅ o̍ kɛ᷅, ndi̍ i̍i̍ nɔ̍ nyɛ̄la̍ŋ lā yāa̍, māā ŋ̄bōōndu̍, 
mɛ̄ɛ̍ pe̍e̍ŋge̍la̍ ku̍u̍mīāāla̍ŋ lā wā nu̍a̍ā a̍ pēi̍ ī bālāā yɛ̍. 

20Nyɛ̄ kɛ̄sīāā lāla̍mbūi̍yo̍ ho̍ō lɛ̄ūwūŋ ndɔ̄ɔ̍ŋ, ī kɛ᷅ o̍ kɛ᷅ o̍ bōlle̍ŋ ndi̍ i̍i̍ nɔ̍ nyɛ̄la̍ŋ lā 
hīɔ̍ɔ̍lu̍, mɛ̄ɛ̍ pe̍e̍ŋge̍la̍ ku̍u̍mīāāla̍ŋ lā wā nu̍a̍ā a̍ pēi̍ ī bālāā yɛ̍. 

21Lɛ̄ūwu᷄ŋ wa̍ mu᷅ŋ o̍ nyɛ̄ kɛ̄sīāā lāla̍mbūi̍yo̍ ho̍ō, ŋ̄ ŋga̍a̍ ve̍llāa̍ vēllē wo̍ŋ, mu̍ŋ nɔ̍ 
bōōndo̍ŋ māā pe̍e̍ŋge̍la̍ ku̍u̍mīāā, nāa̍ ŋ̍ bɔ̍ɔ̍ŋi̍āŋ o̍ lɔ̄ɔ̍ wa̍. 

22Nyɛ̄ kɛ̄sīāā lāla̍mbūi̍yo̍ ho̍ō, lɔ̄ɔ̍ ndɔ̄ɔ̍ ni̍, lɛ̄ūwūŋ ndɔ̄ɔ̍ŋ ni̍, a̍ nyɛ̄la̍ wa̍ la̍ŋ māā 
pe̍e̍ŋge̍la̍ ku̍u̍mīāā la̍ŋ, lā wa᷄ nyɔ̄ɔ̍ pīlɛ̍ kpe̍, lā tōōsīāā a̍ ko̍o̍līi̍ kɛ̍ndɛ̄ kɛ̍ndɛ̄ī nda̍ 
chɔ̄ū a̍ ha̍mɛ̄i̍yo̍ ve̍. 

23O̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ la̍mbūi̍la̍ŋ lā ŋɔ᷄mmɛ̍ū le̍ kɛ̄sīo̍o̍ o̍ nyɛ̄ kɛ̄sīāā 
lāla̍mbūi̍yo̍ ni᷄ŋ. Ndu̍yɛ̍, mbo̍ tōōsīāā kpānya̍la̍ŋ, a̍ hɛ̄ŋgɛ̍i̍la̍ kpa̍yāŋnda̍ŋ le̍ 
la̍mbūi̍la̍ŋ nda᷅ŋ. Ndu̍yɛ̍ nyɛ̄la̍ŋ nda᷅ŋ bɛ̍ɛ̍, a̍ ko̍o̍līi̍ŋ kɛ̍ndɛ̄ kɛ̍ndɛ̄i̍ o̍ to̍o̍si̍a̍a̍ la̍ŋ ni̍. 

24Nyɛ̄ kɛ̄sīāā lāla̍mbūi̍yo̍ ho̍ō a̍ wōlɔ̄ɔ̄lā ndɔ̄la̍ŋ kpo̍u̍, a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ o̍ 
to̍o̍si̍a̍a̍ la̍ŋ ni̍. Ndu̍yɛ̍, ko̍o̍līi̍ŋ o̍ to̍o̍si̍a̍a̍ nyɛ̄ kɛ̄sīāā lāla̍mbūi̍yo̍ ho̍ō a̍ wōlɔ̄ɔ̄lā 
ndɔ̄la̍ŋ ndo̍ŋ, ŋ̄ wa̍ pa᷅ŋnda̍ŋ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍. 

A̍ ma̍āŋ nda̍ tōōsia̍̍a̍ le̍ nyɛm̄ chūŋ kɛn̄dɔŋ᷄ lōmɔɔ̄ ̍lēchōo̍ wo̍ o̍kɔɔ̄ ̄
(Ɛ̍sɔ̍dɔ̍ɔ̄ 30:1-5) 

25O̍ ko̍ŋ kɔ̍ɔ̍lī, mi̍ Bɛ̄sa̍lɛ̄ɛ̄ ta̍ŋgūl vɛ̄lɛ̄ ma̍āŋndo̍ a̍ yɔ̄m āke̍e̍sīāā wo̍ le̍ nyɛ̄m chūŋ 
kɛ̄ndɔ᷄ŋ lōmɔ̄ɔ̍ lēchōo̍. Ma̍āŋndo̍ ho̍ō, bāndēi̍ ni̍, bu̍o̍o̍ ni̍, nyɛ̄ pīlɛ̍ kpe̍ o̍ wa̍ ni̍. 
Bānde̍i̍, nɛ̄īyo̍ lē pīlɛ̍, a̍ i̍ŋchi̍sīi̍la̍ŋ lā ŋɔ᷄mpu᷅m, bu̍o̍o̍ nɛ̄īyo̍ lē pīlɛ̍ a̍ i̍ŋchi̍sīi̍la̍ŋ lā 
ŋɔ᷄mpu᷅m, hēlɔ̄ɔ̍, nɛ̄īyo̍ le̍ yāa̍. Ma̍āŋndo̍ ho̍ō, sɔ̍ŋgi̍la̍ ndɔ̄la̍ hi̍ɔ̍ɔ̍lu̍la̍ŋ lēchōo̍, o̍ 
sɔ̍ŋgi̍ o̍ sɔ̍ŋgi̍ mbo̍ sōlī nyɔ̄ɔ̍ lo̍ŋ māā lēē. Ndu̍yɛ̍ nyɔ̄ɔ̍ŋ mu᷅ŋ kpo̍u̍, ŋ̄ wa̍ ŋ̄ bīīla᷅ŋ 
na̍a̍ pi᷅lɛ̍ kpe̍. 

26Ma̍āŋndo̍ ho̍ō lēchōo̍ ni̍, nyɛ̄la̍ wa̍ la̍ŋ la̍ tu̍u̍līāā māā lālēē o̍ sɔ̍ŋgi̍la̍ŋ nda̍ŋ ni̍, a̍ 
kpēŋgu᷄ŋ ndɔ̄ɔ̍ŋ hi̍ɔ̍ɔ̍lo̍ŋ vēlāa̍ vēllē, mbo̍ kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. 
O̍ ko̍ŋ kɔ̍ɔ̍lī, mbo̍ hōl vɛ̄lɛ̄ kāndū īko̍o̍līi̍yo̍ o̍ sōndōla̍ŋ bālɔ̄ɔ̍ chɛ̍ chɛ̍. 

27Ndu̍yɛ̍, mbo̍ tōōsīāā kēla᷄ŋ ŋ̄ko̍o̍līi̍yo̍ŋ ŋ̄ mūu̍ŋ, mbo̍ hōl mu̍ŋ o̍ ma̍āŋndo̍ 
kpēŋgo᷄ŋ mūu̍ŋ ndo̍ŋ vēllāa̍ vēllē, o̍ kāndū o̍ ho̍l ko̍ŋ ndo̍ bɛ̄ŋgu̍, le̍ yɔ̄mīī vīlɛ̄īye̍ 
wōūwo̍ lēni᷄ŋ le̍ kɔ̄la̍ŋ a̍ ma̍āŋndo̍ ho̍ō. 

28O̍ ko̍ŋ kɔ̍ɔ̍lī, mbo̍ tōōsīāā yɔ̄mīī vīlɛ̄īye̍ ī ŋīi̍ŋ a̍ yɔ̄m āke̍e̍sīāāwo̍, mbo̍ kūmbu̍ ndi̍ 
kpo̍u̍ a̍ ko̍o̍līi̍ye̍ le̍ kɔ̄la̍ŋ a̍ ma̍āŋndo̍ ho̍ō. 

A̍ mɛɛ̄ ̍nda̍ tōōsīāā chu̍ɛi̍m̍ā nda̍ tālā o̍ lēbōl le̍ nda̍ hɛl̄īo̍o̍ le̍ kpe̍ku̍ Mɛl̄ɛk̄a̍a̍ yɛ ̍wa̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 30:22-38) 

29O̍ ko̍ŋ kɔ̍ɔ̍lī, mi̍ Bāsa̍lɛ̄ɛ̄ o̍ to̍o̍sīāā chūɛ̄īmā kāsīa̍ŋ le̍ hɛ̄līo̍o̍. Ndu̍yɛ̍ mbo̍ mūūli̍āŋ 
nyɛ᷅m chūŋ kɛ̄ndɛ̄ŋ yɛ̍ yi̍ɔ̍ɔ̍ŋ le̍ lɔ̄mɔ̄ɔ̍. Ndu̍yɛ̍ mbo̍ tōōsīāā mu̍ŋ mɛ̄ɛ̍ wānāā 
tōōsīāā māsi̍ɛ̍ndīi̍ya̍ ā tōōsīāā nu̍a̍ā si̍ɛ̍ndīi̍ya̍ŋ yɛ̍. 

Ɛ̍sɔ̍dɔ̍ɔ̄ 38 

A̍ ma̍āŋ nda̍ tōōsia̍̍a̍ le̍ sa̍lāla̍ŋ lōmɔɔ̄ ̍lēchōo̍ wo̍ o̍kɔɔ̄ ̄
(Ɛ̍sɔ̍dɔ̍ɔ̄ 27:1-8) 

1O̍ ko̍ŋ kɔ̍ɔ̍lī, mi̍ Bāsa̍lɛ̄ɛ̄, ta̍ŋgūl ma̍āŋndo̍ a̍ yɔ̄m āke̍e̍sīāā wo̍ le̍ sa̍lāla̍ŋ lōmɔ̄ɔ̍ 
lēchōo̍. Ma̍āŋndo̍ ho̍ō, ō wa᷄ bāndēi̍ nɛ̄īyo̍ lē ŋɔ᷄mmɛ̍ū a̍ i̍ŋchi̍sīi̍la̍ŋ lā ŋɔ᷄mpu᷅m, 
bu̍o̍o̍ nɛ̄īyo̍ lē ŋɔ᷄mmɛ̍ū a̍ i̍ŋchi̍sīi̍la̍ŋ lā ŋɔ᷄mpu᷅m, hēlɔ̄ɔ̍ nɛ̄īyo̍ lē hi̍ɔ̍ɔ̍lu̍, a̍ i̍ŋchi̍sīi̍la̍ŋ 
lā ŋɔ᷄mpu᷅m. 

2Ma̍āŋndo̍ ho̍ō, sɔ̍ŋgi̍la̍ ndɔ̄la̍ hi̍ɔ̍ɔ̍lu̍la̍ŋ le̍chōo̍, o̍ sɔ̍ŋgi̍ o̍ sɔ̍ŋgi̍, mbo̍ sōlī nyɔ̄ɔ̍ 
lēchōo̍ māā lēē. Ndu̍yɛ̍ nyɛ̄lā o̍ so̍li̍ la̍ŋ māā lālēē la̍ŋ ni̍, ma̍āŋndo̍ ni̍, lā wa᷄ lā 
bīīla᷅ŋ, nyɛ̄ pīlɛ̍ kpe̍. Ndu̍yɛ̍, mbo̍ kūmbū ndu̍ kpo̍u̍ a̍ būlɔ̍ŋsīi̍ye̍. 

3O̍ ko̍ŋ kɔ̍ɔ̍lī, mbo̍ tōōsīāā wōlɔ̄ɔ̄lā nda̍ a̍a̍ nɔ̍ le̍ wa̍llo̍ tōsāa̍ o̍ ma̍āŋndo̍ ho̍ō la̍ŋ a̍ 
būlɔ̍ŋsīi̍ye̍, kpɛ̍ɛ̍nɔ̍ŋ le̍ pūlta̍ŋ kɔ̄ndɔ̄ɔ̍ lēni᷄ŋ, a̍ si̍ɔ̍būi̍la̍ŋ, a̍ hɛ̄ŋgɛ̍i̍la̍ŋ le̍ kōo̍wa̍ŋ 
bīyɔ̄ɔ̍ lēni᷄ŋ, le̍ fāsāŋīa̍a̍ o̍ ma̍āŋndo̍, a̍ chūlā sa̍ŋgi̍la̍ŋ le̍ vīsīŋ lāsa̍la᷄ŋ, a̍ hɛ̄ŋgɛ̍i̍la̍ŋ 
le̍ yīŋnde̍ŋ chūa̍a̍ lēni᷄ŋ 

4O̍ ko̍ŋ kɔ̍ɔ̍lī, mbo̍ tōōsīāā būlɔ̍ŋsīi̍ye̍ kpāsāa̍ mbo̍ kɛ̄sī ndu̍ o̍ ma̍āŋndo̍ ho̍ō chōo̍, 
mi̍ kpāsāa̍ ho̍ō tūm ndɔ̄ɔ̍ ō tūāl ti᷄ŋ o̍ ma̍āŋndo̍ ni᷄ŋ. 

5Kpāsāa̍ ho̍ō mbo̍ wōū kēla᷄ŋ būlɔ̍ŋsīi̍yo̍ŋ ŋ̄ hīɔ̍ɔ̍lu̍ o̍ sɔ̍ŋgi̍la̍ŋ ndɔ̄la̍ŋ vēllāa̍ vēllē. 

6Ndu̍yɛ̍, mbo̍ tōōsīāā yɔ̄mīī vīlɛ̄īye̍ a̍ yɔ̄m āke̍e̍sīāā wo̍ le̍ ma̍āŋndo̍ ho̍ō chūa̍a̍, 
mbo̍ kūmbū ndi̍ kpo̍u̍ a̍ būlɔ̍ŋsīi̍ye̍. 

7Mbo̍ wōū yɔ̄mīī vīlɛ̄ī kēŋ o̍ kēla᷄ŋ o̍ to̍o̍si̍a̍a̍ o̍ ma̍āŋndo̍ vēllāa̍ vēllē wo̍ŋ, mi̍ yɔ̄mīī 
kēŋ ī wa᷄ lo̍ŋ le̍ kɔ̄la̍ŋ a̍ ma̍āŋndo̍ ho̍ō. Ndu̍yɛ̍ ma̍āŋndo̍ ho̍ō, a̍ pɛ̄ŋgɔ̍ŋ o̍ wa̍ ō 
tōōsīāā ni̍, ō kūmbīa̍ŋ lēni᷄ŋ. 

A̍ mɛɛ̄ ̍nda̍ tōōsia̍̍a̍ hɛŋ̄gɛi̍ ̍bɛn̍dū īchīliŋ̍ndo̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 30:18) 

8O̍ ko̍ŋ kɔ̍ɔ̍lī, mi̍ Bāsa̍lɛ̄ɛ̄ o̍ to̍o̍sīāā vɛ̄lɛ̄ hɛ̄ŋgɛ̍i̍ īchīli̍ŋ bɛ̍ndōo̍ a̍ nyɛ̄ hɛ̄ŋgɛ̍i̍ ko̍ŋ ō 
chāl cho̍o̍ wo̍. Hɛ̄ŋgɛ̍i̍yo̍ ho̍ō, a̍ nyɛ̄ o̍ cha᷅l cho̍o̍ wo̍, a̍ būlɔ᷄ŋsīi̍ o̍ wa̍ ō tōōsīāā ni̍. 
Wāŋ lāāndūāā nda̍ a̍a̍ to̍sā wa̍llo̍ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ dīo̍ wa̍, nda̍ yɔ̍ŋgu̍ 
tōfa᷅ŋndā ndāla̍ wa̍ lā tōōsīāā a̍ būlɔ̍ŋsīi̍ye̍ la̍ŋ ni̍, le̍ hɛ̄ŋgɛ̍i̍yo̍ ho̍ō tōōsīa̍a̍. 

A̍ mɛɛ̄ ̍nda̍ tōōsia̍̍a̍ la̍ū ba̍lu̍ tɛn̍dii̍ ̍Mɛl̄ɛk̄a̍ Ya̍a̍wɛɛ̄ ̄wo̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 27:9-19) 

9O̍ ko̍ŋ kɔ̍ɔ̍lī, mi̍ Bāsa̍lɛ̄ɛ̄ o̍ to̍o̍sīāā la̍ū ba̍lu̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍. La̍ūwo̍ 
ho̍ō, ō wa᷄ ō bɔ̄ŋāā kpɔ̍kɔ̍su̍ a̍ kōlāla̍ nda̍ tōōsi̍a̍a̍ a̍ fūŋi̍i̍ kɛ̍ndɛ̄ kɛ̍ndɛ̄ī kpēēndɛ̄i̍ 
la̍ŋ. Kōla̍ wa̍ bā tōūwo̍ wo̍, ō wa᷄ bāndēi̍ nɛ̄īyo̍ kɛ̄mɛ̄ a̍ be̍le̍-ŋu̍ɛ̍ɛ̍nu̍. 

10Ndu̍yɛ̍ mbo̍ tōōsīāā sūŋgbu̍a̍ŋ bi̍dīi̍ŋ a̍ būlɔ̍ŋsīi̍ye̍, mbo̍ sīmī ma̍ŋ bā tōūwo̍ le̍ 
kōlāa̍ ho̍ō lāndɔ̄ɔ̍. Mbo̍ tōōsīāā vɛ̄lɛ̄ nyɛ̄la̍ŋ bi̍dīi̍ŋ a̍ būlɔ̍ŋsīi̍ye̍, le̍ ma̍ŋ sīmīo̍o̍ 
lēni᷄ŋ. O̍ ko̍ŋ kɔ̍ɔ̍lī, mbo̍ tōōsīāā ka̍ni̍i̍ hu̍mbūe̍i̍ do̍li̍ŋndo̍ŋ, a̍ chīli̍ŋu̍ŋ vi̍lɛ̄īyo̍ŋ le̍ 
kōlāa̍ ho̍ō bāa̍. 

11La̍ūwo̍ ho̍ō bā lūāŋndo̍ bɛ̍ɛ̍, kōla̍ wa̍ ō lāndāā lo̍ŋ ndo̍ ō wa᷄ bānde̍i̍ nɛ̄īyo̍ kɛ̄mɛ̄ 
a̍ be̍le̍-ŋu̍ɛ̍ɛ̍nu̍, sūŋgbu̍a̍ŋ bɛ̍ɛ̍ bi̍dīi̍ŋ, a̍ nyɛ̄lā ma̍ si᷅m le̍ni̍ŋ nda̍ŋ bi̍dīi̍ŋ, ndu̍yɛ̍ la̍ŋ 
kpo̍u̍ lā wa᷄ lā tōōsīāā a̍ būlɔ̍ŋsīi̍ye̍. Ndu̍yɛ̍ do̍lu̍ŋu̍ŋ wa̍ lo̍ŋ ndo̍ŋ ni̍, a̍ chīli̍ŋu̍ŋ 
vi̍lɛ̄īyo̍ŋ, ŋ̄ wa᷄ ŋ̄ tōōsīāā a̍ ka̍ni̍i̍ hu̍mbūe̍i̍. 

12La̍ūwo̍ ho̍ō bā pāa̍le̍ŋ lē dēllo̍, kōla̍ wa̍ ō bāā lo̍ŋ ndo̍, ō wa᷄ bāndēi̍ nɛ̄īyo̍ be̍le̍-
ŋɔ̍mmɛ̍ū a̍ lē ŋu̍ɛ̍ɛ̍nu̍. Ndu̍yɛ̍, sūŋgbu̍a̍ŋ mā wa᷄ lo̍ŋ tɔ̍, a̍ nyɛ̄lā ma̍ si᷅m le̍ni̍ŋ nda̍ŋ 
vɛ̄lɛ̄ tɔ̍. Mbo̍ tōōsīāā vɛ̄lɛ̄ ka̍ni̍i̍ hu̍mbūe̍i̍ do̍li̍ŋndo̍ŋ, a̍ chīli̍ŋu̍ŋ vi̍lɛ̄īyo̍ŋ le̍ kōlāa̍ 
lāndɔ̄ɔ̍. 

13La̍ūwo̍ ho̍ō nāa̍ lu̍ɛ̍i̍yāa̍, bā pāa̍le̍ŋ lē chāŋndo̍, kōla̍ wa̍ ō bāā lo̍ŋ ndo̍, ō wa᷄ 
bānde̍i̍ nɛ̄īyo̍ be̍le̍-ŋɔ̍mmɛ̍ū a̍ lē ŋu̍ɛ̍ɛ̍nu̍. 

14-15Nāa̍ lu̍ɛ̍i̍yāa̍ ha̍ā, o̍ īkpēŋgū o̍ īkpēŋgū, mbo̍ sīmi̍ sūŋgbu̍a̍ŋ mā yāa̍, a̍ nyɛ̄lā 
ma̍ si᷅m le̍ni̍ŋ nda̍ŋ lā yāa̍. Ndu̍yɛ̍ kōlāla̍ wa̍ lā lāndāā o̍ kpēŋgo᷄ŋ mu᷅ŋ vēllāa̍ vēllē 
la̍ŋ, ō kɛ᷅ kɛ᷅, ō wa᷄ bāndēi̍ nɛ̄īyo̍ bi̍dīi̍ŋ a̍ lē dīi̍ŋ a̍ i̍ŋchi̍sīi̍la̍ŋ lā ŋɔ᷄mpu᷅m. 

16La̍ūwo̍ ho̍ō kpo̍u̍, a̍ kōlāla̍ wa̍ lā tōōsīāā a̍ fūŋi̍i̍ kpe̍e̍ndɛ̄i̍ la̍ŋ nda̍ bɔ̄ŋa̍ ndu̍ 
kpɔ̍kɔ̍su̍ ni̍. 

17Sūŋgbu̍ma̍ ba̍lu̍ la̍ūwo̍ ho̍ō wa̍ŋ kpo̍u̍, chīli̍ŋi̍i̍ vi̍lɛ̄īye̍ ī wa᷄ ī hōlāā o̍ ma̍ŋ chɛ̍ chɛ̍, 
ī tōōsīāā a̍ ka̍ni̍i̍ hu̍mbūe̍i̍. Do̍lu̍ŋu̍ŋ wa̍ o̍ sūŋgbu̍a̍ŋ ndo̍ŋ, ŋ̄ wa᷄ ŋ̄ tōōsīāā a̍ ka̍ni̍i̍ 
hu̍mbūe̍i̍. Ndu̍yɛ̍ nyɛ̄lā ma̍ si̍m lēni᷄ŋ nda̍ŋ bɛ̍ɛ̍, a̍ būlɔ̍ŋsīi̍ye̍ la̍ wa̍ lā tōōsīāā ni̍. O̍ 
ko̍ŋ kɔ̍ɔ̍lī, mbo̍ kūmbū sūŋgbu̍a̍ŋ ma᷅ŋ bōlle̍ kpo̍u̍ a̍ ka̍ni̍i̍ hu̍mbūe̍i̍. 

18Ndu̍yɛ̍ kōla̍ wa̍ ō lāndāā o̍ la̍ūwo̍ ho̍ō dīō wo̍, a̍ fūŋi̍i̍ kpe̍e̍ndɛ̄ī kɛ̄ndɛ̄ kɛ̍ndɛ̄i̍ o̍ 
wa̍ ō tōōsīāā ni̍, ma̍ kēēkū fūŋi̍i̍ yɛ̍ yɛ̍i̍ lēni᷄ŋ, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ 
si̍a̍ŋɛ̄i̍. Ndu̍yɛ̍ ma̍ tūūlīāā nyɛ̄m kɛ̄ndɛ̄ kɛ̄ndɔ᷄ŋ lēchōo̍ a̍ fūŋi̍i̍ yɛ̍ yɛ̍i̍. Kōlāa̍ ho̍ō, ō 
wa̍ bāndēi̍ nɛ̄īyo̍ be̍le̍-ya̍a̍, hēlɔ̄ɔ̍ nɛ̄īyo̍ lē ŋɔ᷄mmɛ̍ū a̍ i̍ŋchi̍sīi̍la̍ŋ lā ŋɔ᷄mpu᷅m, a̍ kōla̍ 
wa̍ la̍ūwo̍ ō bālāā wo̍ kpe̍ŋ. 

19Ndu̍yɛ̍, sūŋgbu̍ma̍ nda̍ sīmi̍ le̍ kōla̍ wa̍ o̍ la̍ūwo̍ ho̍ō sōndōo̍ wo̍ bāa̍ wa̍ŋ, mā wa᷄ 
mā hīɔ̍ɔ̍lu̍. Sūŋgbu̍a̍ŋ ma᷅ŋ lē ō kɛ᷅ kɛ᷅, le̍e̍ nɔ̍ nyɛ̄ le̍ si᷅m lēni᷄ŋ ndo̍, ō tōōsīāā a̍ 
būlɔ̍ŋsīi̍ye̍. Sūŋgbu̍a̍ŋ ma᷅ŋ mbo̍ kūmbū ma̍ŋ bōlle̍ kpo̍u̍ a̍ ka̍ni̍i̍ hu̍mbūe̍i̍. Ndu̍yɛ̍, 
do̍lu̍ŋu̍ŋ nda̍ tōōsi̍a̍a̍ le̍ kōlāa̍ ho̍ō lāndɔ̄ɔ̍ wo̍ŋ ni̍, a̍ chīli̍ŋi̍i̍ wa̍ ī hōlāā o̍ sūŋgbu̍ma̍ 
ma̍ŋ chɛ̍ chɛ̍ le̍ kōlāa̍ lāndɔ̄ɔ̍ ve̍, mu̍ŋ kpo̍u̍ a̍ ka̍ni̍i̍ hu̍mbūe̍i̍ ŋ̄ wa̍ ŋ̄ tōōsīāā ni̍. 

20Pɛ̍ɛ̍kīi̍ŋ nda̍ kīndū tɛ̍ndīi̍yo̍ ho̍ō wo̍ŋ ni̍, a̍ ī nda̍ kīndū kōla̍ ba̍lu̍ tɛ̍ndīi̍yo̍ ho̍ō ve̍, 
a̍ būlɔ̍ŋsīi̍ye̍ nda̍ tōōsi̍a̍a̍ mu̍ŋ ni̍. 

A̍ nyɛm̄ tāŋgūlāŋ yɛ ̍ye̍ŋ nda̍ tāŋgu̍l tɛn̍dīi ̍Mɛl̄ɛk̄a̍a̍ wo̍ŋ o̍kɔɔ̄ ̄
21Mɛ̄ɛ̍ nda̍ wa̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ tāŋgūllo̍, mi̍ 
Mūu̍sē di̍mūl Li̍va̍īya̍, māā ā pōōnyi̍a̍a̍ nyɛ̄ o̍ nyɛ̄ ndā wa̍ tɛ̍ndīi̍yo̍ ho̍ō tāŋgūllo̍ a̍ 
ndu̍ o̍ yāu̍ chōo̍. Ndu̍yɛ̍, I̍ta̍māā, po̍ E̍lɔ̄ŋ wa̍nā so̍līāā lāsa̍lāa̍, ndu̍ wa̍ bōlle̍ŋ le̍ 
nyɔ̄ɔ̍ŋ mu᷅ŋ pōōnyi̍a̍a̍ o̍ yāu̍wo̍ chōo̍ ni̍. 

22Ndu̍yɛ̍, nyɛ̄ o̍ nyɛ̄ Mɛ̄lɛ̄ka̍ dīmu̍l Mūu̍sē le̍ tōsāa̍ o̍ tɛ̍ndīi̍yo̍ ho̍ō, mi̍ Bāsa̍lɛ̄ɛ̄, po̍ 
Yu̍lūī wo̍, ndu̍ yɔ̍nūŋ māā po̍ ma̍ma̍ Hɔ̍ɔ̄ wo̍ ni̍, fūlāa̍ o̍ yu̍ŋgu̍ Chu̍dā wo̍ chōo̍, 
mbo̍ tōōsīāā mu̍ŋ kpo̍u̍. 

23Ndu̍yɛ̍, Bāsa̍lɛ̄ɛ̄ ko̍ŋ wāna̍ ndɔ̄ ma̍lāa̍ wa̍ Ōhōli̍a̍bī, po̍ Āhīsa̍ma̍kī wo̍ ni̍, fūlāa̍ o̍ 
yu̍ŋgu̍ Da᷅ŋndo̍ chōo̍. Ōhōli̍a̍bī ko̍ŋ yɛ̍, ō wa᷄ wānā cha̍ā nyɛ̍ a̍ lābā. Ndu̍ o̍o̍ cha̍ā 
nyɛ᷅m kɛ̄ndɛ̄ kɛ̍ndɔ᷄ŋ tūūli̍a̍a̍, ndu̍yɛ̍, ō wa᷄ vɛ̄lɛ̄ wa᷅na̍ cha̍ā nyɔ̄ɔ̍ŋ hɔ̄ūwɔ̄ɔ̍ a̍ fūŋi̍i̍ yɛ̍ 
yɛ̍i̍ yo̍, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, ndu̍yɛ̍ a̍ kōlāla̍ nda̍ tōōsīāā a̍ fūŋi̍i̍ 
kpe̍e̍ndɛ̄i̍ la̍ŋ. 

24Ko̍o̍līi̍ŋ wāŋnda̍ yɔ̄ŋgu̍ kīo̍o̍ ki̍nɛ̍i̍ le̍ tɛ̍ndīi̍ kāsi̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūllo̍ 
wo̍ŋ, ŋ̄ wa̍ le̍ pa᷅ŋnda̍ŋ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē dīi̍ŋ (2,200). Ndu̍yɛ̍ sēke̍lēi̍ 
wānāā bɛ̄ndūa̍a̍ ā chɛ̄la᷅ŋ chōo̍ le̍ nyɔ̄ɔ̍ŋ tūūwo̍ wo̍, o̍ sēke̍lēi̍ ko̍ŋ chōo̍ nda̍ tūu̍ 
ko̍o̍līi̍yo̍ŋ mu᷅ŋ ni̍. 

25Ka̍ni̍ŋ hu̍mbūŋ wāŋnda̍ ā chūūŋgi̍a̍a̍ le̍ tāŋgūllo̍ ho̍ō wo̍ŋ, ŋ̄ wa᷄ pa᷅ŋnda̍ŋ wāa̍la̍ŋ 
lā ŋɔ᷄mmɛ̍ū a̍ kɛ̄mɔ̄ɔ̍ lē ŋu̍ɛ̍ɛ̍nu̍, a̍ be̍le̍-ŋu̍ɛ̍ɛ̍nu̍ (7,550). Ndu̍yɛ̍ ka̍ni̍ŋ hu̍mbo᷄ŋ mu᷅ŋ 
bɛ̍ɛ̍, sēke̍lēi̍ wānāā bɛ̄ndūa̍a̍ ā chɛ̄la᷅ŋ cho̍o̍ le̍ nyɔ̄ɔ̍ŋ tūūwo̍ wo̍, lēchōo̍ nda̍ tūu̍ 
mu᷅ŋ ni̍. 

26Wānā pɔ̍nɔ̍ o̍ wānā pɔ̍nɔ̍ wa̍ wɔ̄sīla̍ŋ bi̍dīi̍ŋ, kɛ̄lɛ̄ŋgāā hīōūwɔ̄ɔ̍ ko̍ŋ chōo̍, mbo̍ 
wā ō chɔ̄māā, mi̍ wānā o̍ wānā yɔ̍ŋgū chūūŋgīa̍a̍ kpɛ̍ŋnji̍. Ndu̍yɛ̍ pūa̍a̍ wa̍ ā 
chɔ̄māā bōllē pīlɛ̍ wa̍, ā wa᷄ wāa̍la̍ŋ kɛ̄mɔ̄ɔ̍ le̍ ŋɔ᷄mpu᷅m a̍ lā yāa̍, a̍ kɛ̄mɔ̄ɔ̍ lē ŋūɛ̍ɛ̍nu̍ 
a̍ be̍le̍-ŋu̍ɛ̍ɛ̍nu̍ (603,550). 

27Nyɛ̄lā kɛ̄mɛ̄ lā nda̍ tōōsi̍a̍a̍ le̍ sūŋgbu̍ma̍ tɛ̍ndīi̍yo̍ ho̍ō, a̍ sūŋgbu̍ma̍ la̍ūwo̍ 
sīmīo̍o̍ lēni᷄ŋ nda̍ŋ, a̍ ka̍ni̍ŋ hu̍mbo᷄ŋ mu᷅ŋ nda̍ tōōsi̍a̍a̍ la̍ŋ ni̍, ō kɛ᷅ kɛ᷅, ka̍ni̍ŋ 
hu̍mbo᷄ŋ pa᷅ŋnda̍ŋ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍. Mɛ̄ɛ̍ fa̍ū fa̍ū, ka̍ni̍ŋ hu̍mbūŋ nda̍ 
tōōsi̍a̍a̍ nyɛ̄la̍ŋ nda᷅ŋ ndo̍ŋ, ŋ̄ wa᷄ pa᷅ŋnda̍ŋ wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ lē ŋūɛ̍ɛ̍nu̍ 
(7,500). 

28O̍ ko̍ŋ kɔ̍ɔ̍lī, ka̍ni᷄ŋ hu̍mbūŋ tɔ᷄ŋ lo̍ wo̍ŋ, ŋ̄ a̍ wa̍ pa᷅ŋnda̍ŋ be̍le̍-ŋu̍ɛ̍ɛ̍nu̍, a̍ mu̍ŋ 
Bāsa̍lɛ̄ɛ̄ o̍ to̍o̍si̍a̍a̍ chīli̍ŋu̍ŋ wa̍ le̍ kōlāa̍ bāa̍ wo̍ŋ ni̍, a̍ do̍li̍ŋndo̍ŋ le̍ wāa̍ o̍ 
sūŋgbu̍a̍ŋ. Ndu̍yɛ̍, a̍ ka̍ni̍ŋ hu̍mbūŋ mu᷅ŋ o̍ ku̍mbū sūŋgbu̍ma̍ la̍ūwo̍ bōlle̍ ni̍. 

29Būlɔ᷄ŋsīi̍ŋ wāŋnda̍ yɔ̄ŋgu̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍ tɛ̍ndīi̍yo̍ ho̍ō tāŋgūllo̍ wo̍ŋ, ŋ̄ 
wa᷄ pa᷅ŋnda̍ŋ wāa̍la̍ŋ lā ŋu̍ɛ̍ɛ̍nu̍ a̍ kɛ̄mɔ̄ɔ̍ lē ya̍a̍ a̍ tɔ̍ (5,310). 

30Būlɔ̍ŋsīi̍yo̍ŋ mu᷅ŋ, a̍ mu̍ŋ Bāsa̍lɛ̄ɛ̄ o̍ to̍o̍si̍a̍a̍ nyɔ̄ɔ̍ŋ mu᷅ŋ ki̍nɛ̍i̍ ni̍, sūŋgbu̍ma̍ wa̍ 
nāa̍ lu̍ɛ̍i̍yāa̍ o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ lātūlu̍ wo̍ wa̍ŋ ni̍, a̍ nyɛ̄lā ma̍ si̍m 
lēni᷄ŋ nda̍ŋ, a̍ ma̍āŋ ībūlɔ̍ŋsīi̍yo̍, ndu̍yɛ̍ a̍ kpāsa̍ wa̍ ō hāndāā lēchōo̍ wo̍, lātūlu̍ a̍ 
wōlɔ̄ɔ̄lā ma̍āŋ kōŋ, 

31a̍ nyɛ̄lā sūŋgbu̍ma̍ ba̍lu̍ la̍ūwo̍ wa̍ŋ mā si᷄m le̍ni̍ŋ nda̍ŋ, a̍ nyɛ̄lā sūŋgbu̍ma̍ wa̍ o̍ 
la̍ūwo̍ sōndōo̍ wa̍ŋ mā si᷄m lēni᷄ŋ nda̍ŋ, a̍ pɛ̍ɛ̍kīi̍ŋ tɛ̍ndīi̍yo̍, ndu̍yɛ̍ a̍ pɛ̍ɛ̍kīi̍ŋ wa̍ o̍ 
kōlāla̍ la̍ūwo̍ wo̍ŋ. 

Ɛ̍sɔ̍dɔ̍ɔ̄ 39 

A̍ mɛɛ̄ ̍nda̍ tōōsia̍̍a̍ dōmāla̍ wānāā sōlīāā lāsa̍lāa̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 28:1-14) 

1O̍ ko̍ŋ kɔ̍ɔ̍lī, ma̍ tōōsīāā dōmāla̍ kāsīla̍ŋ, le̍ mī E̍lɔ̄ŋ wo̍u̍nu̍ŋ, le̍ wa̍llo̍ tōsāa̍ o̍ 
fo̍ndāŋ kāsīo̍o̍ māā wānā so̍līāā lāsa̍lā, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 
Dōmāla̍ŋ nda᷅ŋ, ma̍ tōōsīāā la̍ŋ a̍ fūŋi̍i̍ yɛ̍ yɛ̍i̍, fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ 
si̍a̍ŋɛ̄i̍, ndu̍yɛ̍ ma̍ bɛ̄ɛ̄ndīāā la̍ŋ nyɛ̄ kɛ̄ndɛ̄ kɛ̍ndɛ̄. 

2O̍ ko̍ŋ kɔ̍ɔ̍lī, mbo̍ tōōsīāā dōmā bi̍ŋgī wānā so̍līāā lāsa̍lāa̍ a̍ kōlā kɛ̍ndɛ̄ kɛ̍ndɔ̄ɔ̍, 
ndu̍yɛ̍ mbo̍ kēēkū fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍ī, a̍ fūŋi̍i̍ si̍a̍ŋɛ̄i̍ a̍ fūŋi̍i̍ ko̍o̍līi̍ye̍ lēni᷄ŋ. 

3Mɛ̄ɛ̍ nda̍ chɔ̄ū ko̍o̍līi̍ye̍ a̍ ha̍mɛ̄i̍yo̍, ma̍ kīlī kīlī ndi̍ māā lākɛ̍ī, ma̍ kēēkū ndi̍ o̍ kōla̍ 
wa̍ ō tōōsīāā a̍ fūŋi̍i̍ kpe̍e̍ndɛ̄i̍, mbo̍ nɔ̄ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍ī, a̍ fūŋi̍i̍ si̍a̍ŋɛ̄i̍ yo̍ 
ni᷄ŋ. Ndu̍yɛ̍ ma̍ hūāū nyɛ̄m kɛ̄ndɛ̄ kɛ̍ndɔ᷄ŋ lēchōo̍ kpo̍u̍. 

4O̍ ko̍ŋ kɔ̍ɔ̍lī, ma̍ tōōsīāā yūēī lāchōŋgu̍e̍i̍ o̍ dōmā bi̍ŋgīo̍o̍ ho̍ō, ī ŋīi̍ŋ ŋi̍i̍ŋ o̍ 
chōŋgu̍la̍ŋ vēllāa̍ vēllē, le̍ ndu̍ yīīyo̍ o̍ chōŋgu̍la̍ŋ. 

5Ndu̍yɛ̍, ma̍ sōlī kōlā i̍pɛ̍ŋgɔ̍ɔ̍ o̍ kōlā kɛ̍ndɛ̄ kɛ̍ndɛ̄ nda̍ tōōsi̍a̍a̍ ko̍ŋ a̍ fūŋi̍i̍ 
kpe̍e̍ndɛ̄i̍, mbo̍ nɔ̄ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, a̍ fūŋi̍i̍ ko̍o̍līi̍ye̍ lēni᷄ŋ 
ndo̍, le̍ kānda᷄ŋndo̍ o̍ dōmāa̍ ho̍ō chōo̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 

6O̍ ko̍ŋ kɔ̍ɔ̍lī, ma̍ bɛ̄ɛ̄ndīāā pōūtā ɔ̍nɛ̍sīla̍ŋ lā tīɔ̍ɔ̍ŋ, ma̍ wōū la̍ŋ o̍ nyɛ̄lā nda̍ tōōsi̍a̍a̍ 
a̍ ko̍o̍līi̍ye̍ la̍ŋ ni᷄ŋ. Pōūta̍ŋ nda᷅ŋ, ma̍ tūūlīāā dīōlā pu̍a̍a̍ tɔ̍ a̍ ā ŋīɔ̍ɔ̍ŋnda̍ I̍sɔ̄lūɛ̄ī 
le̍cho̍ō. 

7O̍ ko̍ŋ kɔ̍ɔ̍lī, ma̍ chūā pōūta̍ŋ nda᷅ŋ ma̍ hōl la̍ŋ o̍ dōmāa̍ ho̍ō yūēī ndūɛ̍i̍ 
lāchōŋgu̍e̍i̍ vēllāa̍ vēllē, kpēŋgēi̍ he̍ī ō pīlɛ̍, kpēŋgēi̍ he̍ī ō pīlɛ̍. Pōūta̍ŋ nda᷅ŋ, lā wa̍ 
māwāā nyɛ̄ lōōna᷄ŋ Mɛ̍lɛ̄ka̍ a̍ yu̍ŋgu̍la̍ tɔ̍ a̍ lā tīɔ̍ɔ̍ŋ nda̍ŋ I̍sɔ̄lūɛ̄ī. Ndu̍yɛ̍, le̍nde̍ 
Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l Mūu̍sē le̍ tōsāa̍ ni̍. 

A̍ mɛɛ̄ ̍nda̍ tōōsia̍̍a̍ nyɛ ̍wānāā sōlīāā lāsa̍lāa̍ ā yīīnūŋ o̍ tākpāa̍ wo̍ yɛ ̍o̍kɔɔ̄ ̄

(Ɛ̍sɔ̍dɔ̍ɔ̄ 28:15-30) 

8O̍ ko̍ŋ kɔ̍ɔ̍lī, ma̍ tōōsīāā nyɛ̍ wānāā sōlīāā lāsa̍lāa̍ ā yīīnūŋ o̍ ta̍kpā le̍ Mɛ̄lɛ̄ka̍ 
dīōmndo̍ nyūnāa̍ wo̍. Kōla̍ nda̍ tōōsi̍a̍a̍ dōmā bi̍ŋgī wānā so̍līāā lāsa̍lāa̍, ō tōōsīāā 
a̍ fūŋi̍i̍ kpe̍e̍ndɛ̄i̍, ma̍ kēēkū fūŋi̍i̍ yɛ̍ yɛ̍i̍ lēni᷄ŋ, fūŋi̍i̍ ko̍o̍līi̍ye̍, a̍ fūŋi̍i̍ bu᷅li̍īye̍, a̍ fūŋi̍i̍ 
bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍ yo̍, a̍ kōlā pi᷅lɛ̍ kōŋ ko̍ni̍, nda̍ tōōsi̍a̍a̍ nyɔ̄ɔ̍ ho̍ō ni̍. 

9Ndu̍yɛ̍ nyɔ̄ɔ̍ ho̍ō, ma̍ tūū ndu̍ tɛ̄ɛ̄ŋ. Bānde̍i̍ ni̍, bu̍o̍o̍ ni̍, ō wa̍ i̍ŋchi̍sīi̍la̍ŋ lā 
ŋɔ̄ma̍hīɔ̍ɔ̍lu̍. 

10Ndu̍yɛ̍ ma̍ hōlī pōūtā ba̍ā kālā la̍ŋ o̍ nyɔ̄ɔ̍ ho̍ō, pūla᷄ŋ mā hīɔ̍ɔ̍lu̍. Pōūta̍ wa̍ o̍ 
pūlāle̍ tāse̍le̍ŋ nda̍ŋ la̍ cho̍ la᷅ŋ ni̍. Lɔ̍bī, a̍ to̍pa̍sī, a̍ ka̍nɛ̍ɛ̍tī. 

11La̍ wa̍ o̍ pūlāle̍ di̍i̍ŋ ndɔ̄le̍ŋ nda̍ŋ, la̍ cho̍ la᷅ŋ ni̍. Ɛ̄mɔ̄lu̍a̍dī, a̍ sāfa̍lūɛ̄, a̍ 
da̍a̍mɔ̄ŋnde̍. 

12La̍ wa̍ o̍ pūlāle̍ ya̍a̍ ndɔ̄le̍ŋ nda̍ŋ, la̍ cho̍ la᷅ŋ ni̍. Tɔ̍ku̍ɛ̍sī, a̍ a̍ke̍tī, a̍ a̍mɛ̍ti̍sī. 

13La̍ wa̍ o̍ pūlāle̍ hi̍ɔ̍ɔ̍lu̍le̍ŋ nda̍ŋ, la̍ cho̍ la᷅ŋ ni̍. Bɛ̍lu̍i̍ī, a̍ kāni̍līāŋ, a̍ cha̍si̍pā. Pōūtā 
tɔ̍ a̍ lā tīɔ̍ɔ̍ŋnda̍ŋ nda᷅ŋ, ma̍ wōū la̍ŋ o̍ nyɛ᷄ wa̍ ō bɛ̄ɛ̄ndīāā a̍ ko̍o̍līi̍ye̍ mbo̍ nɔ̄ 
tɛ̄ɛ̄ŋgūla̍ŋ ndo̍ ni᷄ŋ. 

14Ndu̍yɛ̍, pōūtā tɔ̍ a̍ lā tīɔ̍ɔ̍ŋnda̍ŋ nda᷅ŋ, la̍ŋ la̍ a̍a̍ si̍m le̍ yu̍ŋgu̍la̍ tɔ̍ a̍ lā tīɔ̍ɔ̍ŋnda̍ŋ 
I̍sɔ̄lūɛ̄ī ni̍. Yu̍ŋgu̍ o̍ yu̍ŋgu̍, dīōlā ndɔ̄la̍ŋ lā wa̍ lā pōōnyīāā o̍ pōūwo̍ ō pīlɛ̍ chōo̍, 
mɛ̄ɛ̍ nda̍ tūūlīāā nu̍a̍ā nyɔ̄ɔ̍ o̍ ta̍mbūe̍i̍yo̍ chōo̍ yɛ̍. 

15Ndu̍yɛ̍, ma̍ tōōsīāā yɔ̄lɔ᷄ŋ a̍ ko̍o̍līi̍ kɛ̍ndɛ̄ kɛ̍ndɛ̄i̍ māā yōōlē kpēēndāā, le̍ bāa̍ o̍ 
nyɛ̄ wānā so̍līāā lāsa̍lāa̍ ō yīīnūŋ o̍ tākpāa̍ wo̍. 

16O̍ ko̍ŋ kɔ̍ɔ̍lī, ma̍ tōōsīāā kpɛ̍ɛ̍la̍ŋ lā tīɔ̍ɔ̍ŋ, a̍ kēla̍ŋ ŋ̄ko̍o̍līi̍yo̍ŋ ŋ̄ mūu̍ŋ, ma̍ hāndū 
mu̍ŋ o̍ nyɛ̄ wānā so̍līāā lāsa̍lāa̍ ō yīīnūŋ ko̍ŋ o̍ tākpāa̍ wo̍ kpēŋgo᷄ŋ vēllāa̍ vēllē 
mālūāŋ, le̍ yūēī lāchōŋgu̍e̍i̍ bāa̍. 

17Ndu̍yɛ̍, ma̍ bāā yɔ̄lɔ᷄ŋ ŋ̄ko̍o̍līi̍ŋ nda̍ tōōsi̍a̍a̍ wo̍ŋ o̍ kēla̍ŋ mu̍ŋ, le̍ wāa̍ māā yūēī 
lāchōŋgu̍. 

18Ndu̍yɛ̍, ma̍ chūā yɔ̄lɔ̄ŋ mu̍ŋ ma̍ bāā mu̍ŋ o̍ kēla᷄ŋ cho̍ o̍ dōmā bi̍ŋgī wānā so̍līāā 
lāsa̍lāa̍ chōŋgūla̍ŋ vēllāa̍ vēllē wo̍ŋ. 

19O̍ ko̍ŋ kɔ̍ɔ̍lī, ma̍ tōōsīāā vɛ̄lɛ̄ kēla᷄ŋ ŋ̄ mūu̍ŋ a̍ ko̍o̍līi̍ye̍, ma̍ wōū mu̍ŋ o̍ nyɛ̄ wānā 
so̍līāā lāsa̍lāa̍ ō yīīnūŋ ko̍ŋ le̍ Mɛ̍lɛ̄ka̍ dīōmndo̍ nyūnāa̍ wo̍, o̍ kpēŋgo᷄ŋ lēbɛ̄ŋgu̍ 
vēllāa̍ vēllē. Dōmā bi̍ŋgī wānā so̍līāā lāsa̍lāa̍ ō wōōnūŋ ndo̍, o̍ dōmā ko̍ŋ chōo̍ 
kēla̍ŋ mu᷅ŋ ŋ̄ hīni̍ ni̍. 

20O̍ ko̍ŋ kɔ̍ɔ̍lī, ma̍ tōōsīāā vɛ̄lɛ̄ kēla᷄ŋ ŋ̄ mūu̍ŋ a̍ ko̍o̍līi̍ye̍, ma̍ bāā mu̍ŋ o̍ dōmā bi̍ŋgī 
wānā so̍līāā lāsa̍lāa̍ kpēŋgo᷄ŋ vēllāa̍ vēllē lēbɛ̄ŋgu̍, o̍ kōlā i̍pɛ̍ŋgɛ̍ cho̍ ō tōōsīāā a̍ 
fūŋi̍i̍ yɛ̍ yɛ̍i̍ le̍ kānda᷄ŋndo̍ o̍ dōmāa̍ chōo̍ wo̍ chōo̍. 

21Ndu̍yɛ̍, ma̍ tōōsīāā yōōlē būli̍īle̍ŋ, ma̍ mɔ̄sɔ̍ŋa̍ dōmā bi̍ŋgī kōŋ yīī a̍ nyɛ̍ cho̍ ho̍ō 
o̍ dōmāa̍ ho̍ō tākpāa̍ wo̍ lātūlu̍, le̍ mbō bīī nyɛ̄ kɛ̄ndɛ̍ī, yɔ̄ŋi̍ o̍ ti̍mbi̍ŋ. Mɛ̄ɛ̍ nda̍ bāa̍ 
yūe̍i̍ o̍ kēla᷄ŋ cho̍ o̍ dōmāa̍ ho̍ō kpēŋgo̍ŋ vēllāa̍ vēllē wo̍ŋ, ma̍ yīī yūēī kēŋ o̍ kēla̍ŋ 

cho̍ o̍ nyɛ̍ cho̍ o̍ tākpāa̍ wo̍ŋ vēllāa̍ vēllē, o̍ ko̍ŋ, mī nyɛ̄ kōŋ ō chāl o̍ kōlā i̍pɛ̍ŋgɛ̍ o̍ 
ka̍nda̍ŋ o̍ dōmāa̍ chōo̍ wo̍ chōo̍. Ndu̍yɛ̍ le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l 
Mūu̍sē ni̍. 

A̍ mɛɛ̄ ̍nda̍ tōōsia̍̍a̍ dōmāla̍ wānāā sōlīāā lāsa̍lāa̍ lā pīlɛ ̍la̍ŋ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 28:31-43) 

22O̍ ko̍ŋ kɔ̍ɔ̍lī, ma̍ tōōsīāā dōmā vi̍lɛ̄īyo̍ o̍ nɔ̍ mbō wa̍ o̍ dōmā bi̍ŋgī wānā so̍līāā 
lāsa̍lāa̍ bɛ̄ŋgu̍ wo̍. Dōmāa̍ ho̍ō, a̍ kōla̍ wa̍ ō lūāā a̍ fūŋnde̍ bu᷅li̍īle̍ŋ kpo̍u̍ wo̍ nda̍ 
tōōsīāā ndu̍ ni̍. 

23Dōmāa̍ ho̍ō, ma̍ hūāū ndu̍ o̍ bo̍lōla̍ŋ chɛ̍ chɛ̍, yɔ̄ŋi̍ o̍ sɛ̍ɛ̍sa̍. 

24O̍ ko̍ŋ kɔ̍ɔ̍lī, ma̍ tōōsīāā kōmɔ̄ɔ̄ pɔ̄mɛ̄ki̍la̍ne̍tīi̍yo̍ a̍ fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ 
fūŋi̍i̍ si̍a̍ŋɛ̄i̍, a̍ kōlā kɛ̍ndɛ̄ kɛ̍ndɛ̍ wa̍ o̍ tōōsīāā a̍ fūŋi̍i̍ kpe̍e̍ndɛ̄i̍ yo̍, ma̍ bāāyi̍a̍a̍ ndi̍ 
o̍ dōmāa̍ ho̍ō lēbɛ̄ŋgu̍ chɛ̍ chɛ̍. 

25O̍ ko̍ŋ kɔ̍ɔ̍lī, ma̍ tōōsīāā ba̍mbāŋ pɔ̄mbɔ᷄ŋ a̍ ko̍o̍līi̍ kɛ̍ndɛ̄ kɛ̍ndɛ̄i̍, ma̍ bāāyīāā mu̍ŋ 
o̍ dōmāa̍ ho̍ō bālɔ̄ɔ̍ lēbɛ̄ŋgu̍ chɛ̍ chɛ̍, o̍ kōmɔ̄ɔ̄ pɔ̄mɛ̄ki̍la̍ne̍tīi̍ nda̍ tōōsi̍a̍a̍ ko̍ŋ ndo̍ 
tɛ̄ɛ̄ŋ. 

26Tē ā bāa̍ pɛ̍ ko̍mɔ̄ɔ̄ pɔ̄mɛ̄ki̍la̍ne̍tīi̍yo̍ ō pīlɛ̍, ā bāa̍ ba̍mbɛ̄i̍ īko̍o̍līi̍ye̍ ī pīlɛ̍. Le̍nde̍ 
nda̍ kūɛ̄ a̍ la̍ŋ bāāyīa̍a̍ o̍ dōmāa̍ ho̍ō lēbɛ̄ŋgu̍ chɛ̍ chɛ̍ ni̍. Dōmāa̍ ho̍ō E̍lɔ̄ŋ ndu̍ o̍o̍ 
nɔ̍ ni̍ mbō wōōnu̍ŋ le̍ wa̍llo̍ tōsāa̍ Mɛ̄lɛ̄ka̍ o̍ hɔ̄l. Ndu̍yɛ̍ le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ 
o̍o̍ di̍mu̍l Mūu̍sē ni̍. 

27O̍ ko̍ŋ kɔ̍ɔ̍lī, ma̍ tōōsīāā vɛ̄lɛ̄ dōmāla̍ che̍le̍ŋ a̍ kōlāla̍ kɛ̍ndɛ̄ kɛ̍ndɛ̄ la̍ŋ le̍ E̍lɔ̄ŋ nda̍ 
pūa̍a̍ ndūa̍a̍. 

28Ndu̍yɛ̍ ma̍ tōōsīāā vɛ̄lɛ̄ mɔ̍si̍l vi̍lɛ̄īyo̍, a̍ mɔ̍si̍lta̍ŋ lā pīlɛ̍ la̍ŋ, a̍ lɛ̄mbɛ̄lā bīŋgīla̍ŋ. 
Ndu̍yɛ̍ nyɛ̄la̍ŋ nda᷅ŋ kpo̍u̍, a̍ kōlāla̍ kɛ̍ndɛ̄ kɛ̍ndɛ̄la̍ wa̍ lā tōōsīāā a̍ fūŋi̍i̍ kpe̍e̍ndɛ̄i̍ 
la̍ŋ nda̍ tōōsi̍a̍a̍ la̍ŋ ni̍. 

29O̍ ko̍ŋ kɔ̍ɔ̍lī, ma̍ tōōsīāl nda̍ kōlāla̍ īpɛ̄ŋgɛ̍la̍ŋ māā īyāu̍ le̍ yīīnɔ᷄ŋndo̍ o̍ dōmāla̍ŋ 
chōo̍. Kōlāla̍ īpɛ̄ŋgɛ̍la̍ŋ nda᷅ŋ, o̍ kōlā kɛ̍ndɛ̍ kɛ̍ndɛ̍ wa̍ ō tōōsīāā a̍ fūŋi̍i̍ kpe̍e̍ndɛ̄i̍, 
ma̍ kēēkū fūŋi̍i̍ bu᷅li̍īye̍, a̍ fūŋi̍i̍ bɔ̍ɔ̄lɛ̍i̍, a̍ fūŋi̍i̍ si̍a̍ŋɛ̄i̍, ma̍ hūāū ndu̍ lēchōo̍ nyɛ̍ 
kɛ̄ndɛ̄ kɛ̍ndɛ̄ wo̍ ni᷄ŋ, nda̍ sōli̍ la̍ŋ ni̍. Ndu̍yɛ̍ le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l 
Mūu̍sē ni̍. 

30O̍ ko̍ŋ kɔ̍ɔ̍lī, ma̍ tōōsīāā nyɔ̄ɔ̍ fɛ̍ɛ̍dɛ̄ɛ̄ a̍ ko̍o̍līi̍ kɛ̍ndɛ̄ kɛ̍ndɛ̄i̍, le̍ wāa̍ o̍ mɔ̍si̍l vi̍lɛ̄īyo̍. 
Ma̍ kīŋī kīŋī pōōnyi̍a̍a̍ lēchōo̍ mɛ̄ɛ̍ nda̍ kīŋī kīŋī nu̍a̍ā pōōnyi̍a̍a̍ o̍ ta̍mbūe̍i̍yo̍ chōo̍ 
yɛ̍ āā, “Wāna̍ cho̍ ō yɔ̄ŋga᷄ŋ le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍.” 

31O̍ ko̍ŋ kɔ̍ɔ̍lī, ma̍ tōōsīāā yōōlē bɔ̍ɔ̄la̍āle̍ŋ, le̍ bāa̍ o̍ nyɛ̄ fɛ̄ɛ̄dɛ̄ɛ̄ ko̍ŋ, mā yīi̍ o̍ mɔ̍si̍l 
vi̍lɛ̄īyo̍ lāchī, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 

A̍ mɛɛ̄ ̍Is̍ɔl̄ūɛi̍y̍a̍ ā chīi ̍nyɛ ̄o̍ nyɛ ̄Mɛl̄ɛk̄a̍ dīmu̍l nda̍ le̍ tōsāa̍ wo̍ yɛ ̍
(Ɛ̍sɔ̍dɔ̍ɔ̄ 35:10-19) 

32O̍ ko̍ŋ, mi̍ I̍sɔ̄lūɛ̍i̍ya̍ ā chīī wa̍li̍ o̍ wa̍li̍ nda̍ a̍a̍ nɔ̍ le̍ tōsāa̍ le̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ ō chō a̍ nya̍ lātūlu̍ wo̍ tāŋgūllo̍. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
Mūu̍sē le̍ mā tōsa̍, ma̍ chīī ndu̍ tōsā kpo̍u̍. 

33O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā hūŋ a̍ nyɛ̄ o̍ nyɛ̄ nda̍ tōōsi̍a̍a̍ nāa̍ Mūu̍sē chu̍a̍. Nyɛ̄m 
mu̍ŋ cho̍ mu᷅ŋ ni̍, tɛ̍ndīi̍yo̍, a̍ wōlɔ̄ɔ̄lā ndɔ̄la̍ŋ, a̍ do̍lu̍ŋu̍ŋ ndɔ̄ɔ̍ŋ, a̍ da̍kpe̍ŋnda̍ 
ndɔ̄la̍ŋ, a̍ yɔ̄mīī ndūɛ̄ī vi̍lɛ̄īye̍, a̍ sūŋgbu̍ma̍ ndūa̍a̍ŋ, a̍ nyɛ̄lā sūŋgbu̍ma̍ ma̍ŋ mā 
sīm le̍ni̍ŋ nda̍ŋ, 

34a̍ yāu̍la̍ sāa̍ ko̍ndu̍a̍a̍ nda̍ bɛ̄ɛ̄ndi̍a̍a̍ nɛ̍ŋgbɛ̄lɛ̍-nɛ̍ŋgbɛ̄lɛ̍, a̍ yāu̍la̍ chūīŋnda̍ŋ le̍ 
tɛ̍ndīi̍yo̍ kūmbɔ̄ɔ̍ lēchōo̍ la̍ŋ, a̍ kōlā wa̍a̍ŋga̍a̍wo̍ le̍ lāndɔ̄ɔ̍ o̍ tɛ̍ndīi̍yo̍ ho̍ō ni᷄ŋ, 

35a̍ kɔ̍fu̍ kpe̍ma̍a̍, ndu̍yɛ̍ a̍ yɔ̄mīī ndūɛ̄ī vi̍lɛ̄īye̍ le̍ kɔ̄la̍ŋ a̍ ndu̍, a̍ kūmbū kɔ̍fū kōŋ, o̍ 
cho̍ kpe̍ŋgbe̍i̍ īnyīɛ̍ɛ̍yo̍ wo̍, 

36a̍ ti̍bīi̍yo̍, ndu̍yɛ̍ a̍ wōlɔ̄ɔ̄lā ndɔ̄la̍ŋ kpo̍u̍, a̍ bēe̍dīi̍ wa̍ ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍, 

37a̍ nyɛ̄ kɛ̄sīāā lāla̍mbūi̍ wa̍ ō tōōsīāā a̍ ko̍o̍līi̍ kɛ̍ndɛ̄ kɛ̍ndɛ̄i̍yo̍, ndu̍yɛ̍ a̍ la̍mbūi̍la̍ 
ndɔ̄la̍ŋ, lātūlu̍ a̍ wōlɔ̄ɔ̄lā ndɔ̄la̍ŋ, a̍ chūɛ̄īya̍ŋ le̍ dɔ̄wɔ̄ɔ̍ o̍ la̍mbūi̍la̍ la̍ŋ ni᷄ŋ, 

38a̍ ma̍āŋ īko̍o̍līi̍yo̍, a̍ chūɛ̄īma̍ wa̍ le̍ hɛ̄līo̍o̍ wa̍ŋ, a̍ nyɛ̄m chūŋ kɛ̄ndɔ᷄ŋ, a̍ kōla̍ 
wa̍a̍ŋga̍a̍wo̍ le̍ bāa̍ o̍ tɛ̍ndīi̍yo̍ ho̍ō sōndōo̍, 

39a̍ ma̍āŋ ībūlɔ̍ŋsīi̍yo̍, a̍ kpāsa̍ nɔ̍ mbō wa᷄ ō kɛ̄sīāā o̍ ma̍āŋ kōŋ chōo̍, ō tōōsīāā a̍ 
būlɔ̍ŋsīi̍ye̍ wo̍, a̍ yɔ̄mīī vīlɛ̄īye̍ le̍ kɔ̄la̍ŋ a̍ ma̍āŋ ko̍ŋ, a̍ ma̍āŋ kōŋ wōlɔ̄ɔ̄lā ndɔ̄la̍ŋ, a̍ 
hɛ̄ŋgɛ̍i̍ māmɛ̄ŋndo̍ le̍ bāla̍ŋ pūlɔ̄ɔ̍ a̍ pēlo᷄ŋ, a̍ nyɛ̄ hɛ̄ŋgɛ̍i̍ ko̍ŋ ō chāl cho̍o̍ wo̍, 

40a̍ kōlāla̍ nɔ̍ mī lā wa᷄ la̍ūwo̍ lābālāā la̍ŋ, a̍ sūŋgbu̍a̍ŋ le̍ kōlāla̍ la̍ŋ bāa̍, a̍ nyɛ̄lā 
sūŋgbu̍ma̍ ma̍ŋ mā sīm le̍ni̍ŋ nda̍ŋ, a̍ kōla̍ nɔ̍ mbo̍ wa᷄ ō lāndāā o̍ dīo̍o̍ le̍ lūɛ̄īyɔ̄ɔ̍ 
o̍ la̍ūwo̍ wo̍, a̍ yūēī ndūɛ̍i̍, a̍ pɛ̍ɛ̍kīi̍ŋ ndɔ̄ɔ̍ŋ, a̍ nyɛ̄m lāāndo᷄ŋ kpo̍u̍ le̍ wa̍llo̍ o̍ 
tɛ̍ndīi̍yo̍ ho̍ō, 

41a̍ dōmāla̍ kɛ̍ndɛ̄ kɛ̍ndɛ̄ la̍ŋ, lā wānāā sōlīāā lāsa̍lāa̍ nda̍ a̍a̍ wo̍u̍nūŋ le̍ wa̍llo̍ o̍ 
fo̍ndāŋ kāsīo̍o̍ la̍ŋ, a̍ dōmāla̍ kāsīla̍ŋ le̍ E̍lɔ̄ŋ wa̍nā so̍līāā lāsa̍lāa̍, a̍ dōmāla̍ wānāā 
sōlīāā lāsa̍lāa̍ le̍ pūa̍a̍ E̍lɔ̄ŋ nda̍ le̍ wa̍llo̍ māā wānāā sōlīāā lāsa̍lā. 

42O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ō dīmu̍l Mūu̍sē le̍ tōsāa̍, mi̍ I̍sɔ̄lūɛ̍i̍ya̍ ā tōsā 
ndu̍ kpo̍u̍. 

43Mɛ̄ɛ̍ Mūu̍sē mɛ̍ɛ̍ndi̍a̍ŋ wa̍li̍ o̍ wa̍li̍ wāŋnda̍ I̍sɔ̄lūɛ̄ī a̍ to̍sa̍, mbo̍ chā māā nyɛ̄ o̍ 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ le̍ tōsāa̍, māā ndu̍ nda̍ tōsa̍ ko̍ŋ ni̍, ndu̍yɛ̍ mbo̍ 
dūāū nda̍ sa̍lā. 

Ɛ̍sɔ̍dɔ̍ɔ̄ 40 

A̍ mɛɛ̄ ̍nda̍ sīmi ̍tɛn̍dīi ̍Mɛl̄ɛk̄a̍ Ya̍a̍wɛɛ̄ ̄wo̍ ma̍ māl ndu̍ Mɛl̄ɛk̄a̍ o̍ bā yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Lā nɔ̄ mī lā sīmi̍ ni̍ko̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍. 
Pāŋgi̍i̍ tāse̍i̍ o̍ wɔ̄sīo̍o̍ ni᷄ŋ, lɔ̄mā lēpīlɛ̍, pāa̍le̍ le̍ŋ nya̍ nɔ̄ ni̍ mī lā sīmi̍ tɛ̍ndīi̍yo̍ ho̍ō. 

3Tē lā sīmi̍ ndu̍ pɛ̍, lā chu̍a̍ kɔ̍fū kpe̍ma̍a̍, lā lūe̍i̍ ndu̍ o̍ tɛ̍ndīi̍yo̍ ho̍ō ni᷄ŋ, lā bāa̍ 
kōlā wa̍a̍ŋga̍a̍wo̍ kɔ̍fū kōŋ lāchī. 

4O̍ ko̍ŋ kɔ̍ɔ̍lī, mī lā lūe̍i̍ ti̍bīi̍yo̍, ndu̍yɛ̍ mī lā chu̍a̍ wōlɔ̄ɔ̄lā nɔ̍ le̍ wāa̍ o̍ ti̍bi̍i̍ ko̍ŋ chōo̍ 
la̍ŋ kpo̍u̍, mī lā kɛ̄si̍ la̍ŋ lēcho̍ō, mɛ̄ɛ̍ la̍ nɔ̍ le̍ wāa̍ yɛ̍. Mī lā chūa̍ vɛ̄lɛ̄ nyɛ̄ kɛ̄sīāā 
lāla̍mbūi̍yo̍, mī lā lūe̍i̍ ndu̍ o̍ tɛ̍ndīi̍yo̍ ho̍ō ni᷄ŋ. Ndu̍yɛ̍, mī lā kɛ̄si̍ la̍mbūi̍la̍ nɔ̍ le̍ 
wāa̍ o̍ nyɛ̄ kɛ̄sīāā lāla̍mbūi̍yo̍ chōo̍ la̍ŋ, nāa̍ la̍ nɔ̍ wāa̍ wa̍. 

5O̍ ko̍ŋ kɔ̍ɔ̍lī, mī lā kūɛ̄ a̍ ma̍āŋ ŋ̄ko̍o̍līi̍ nya̍ tōōsi̍a̍a̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ 
lēchōo̍ wo̍, mī lā kɛ̄si̍ ndu̍ o̍ kōla̍ nɔ̍ mbō wa̍ ō bāā o̍ kɔ̍fū kpe̍ma̍a̍ lāchī wo̍ lāchī. 
Ndu̍yɛ̍, mī lā bāa̍ kōlāa̍ o̍ tɛ̍ndīi̍yo̍ ho̍ō dīō. 

6Mī lā chūa̍ ma̍āŋ nya̍ tōōsi̍a̍a̍ le̍ sa̍lālā lūāmāāla̍ŋ sōlīo̍o̍ lēchōo̍ wo̍, mī lā kɛ̄si̍ ndu̍ 
o̍ tɛ̍ndīi̍yo̍ sōndōo̍. 

7O̍ ko̍ŋ kɔ̍ɔ̍lī, mī lā chu̍a̍ hɛ̄ŋgɛ̍i̍ īchīli̍ŋ nya̍ tōōsi̍a̍a̍ le̍ mɛ̄ŋnda̍ŋ dɔ̄wɔ̄ɔ̍ lēni᷄ŋ ndo̍, 
mī lā kɛ̄si̍ ndu̍ tɛ̍ndīi̍yo̍ tɛ̄ɛ̄ŋ a̍ ma̍āŋndo̍. Mī lā dɔ̄ū mɛ̄ŋnda̍ŋ lēni᷄ŋ. 

8Tē lā chīi̍ tɛ̍ndīi̍yo̍ ho̍ō sīmī pɛ̍, lā bālu̍ la̍ū ndɔ̄ɔ̍ a̍ kpākīo̍o̍ kpɔ̍kɔ̍su̍, lā lāndu̍ kōlāa̍ 
o̍ dīo̍o̍ le̍ lūɛ̄īyɔ̄ɔ̍ o̍ la̍ūwo̍ kōŋ ni᷄ŋ. 

9“Te̍ lā chīi̍ nyɛ̄ o̍ nyɛ̄ tōsā pɛ̍ mɛ̄ɛ̍ ya̍ I̍ di̍mu̍l nya̍ yɛ̍, lā chūa̍ chūɛ̄īmā cho̍ le̍ hɛ̄līo̍o̍ 
wa̍ŋ, lā fāsa̍ŋi̍a̍a̍ ma̍ŋ o̍ tɛ̍ndīi̍yo̍ ho̍ō, a̍ o̍ nyɛ̄ o̍ nyɛ̄ cho̍ o̍ tɛ̍ndīi̍yo̍ ho̍ō ni᷄ŋ, le̍ mī 
ŋ̄ sīmnu᷄ŋ nyɛ᷅m kāsī. Mɛ̄ɛ̍ o̍ he̍ī ni᷄ŋ, tɛ̍ndīi̍yo̍ ho̍ō ni̍, a̍ nyɛ̄ o̍ nyɛ̄ cho̍ o̍ tɛ̍ndīi̍yo̍ 
ho̍ō ni᷄ŋ, mī ŋ̄ wa̍ nyɛ̄m kāsī. 

10O̍ ko̍ŋ kɔ̍ɔ̍lī, mī lā fāsa̍ŋi̍a̍a̍ vɛ̄lɛ̄ chūɛ̄īmā māŋ o̍ ma̍āŋ cho̍ le̍ sa̍lālā lūāmāāla̍ŋ 
sōlīo̍o̍ lēchōo̍ wo̍, a̍ wōlɔ̄ɔ̄lā ndɔ̄la̍ wa̍lta̍ŋ kpo̍u̍, le̍ mī ŋ̄ sīmnu᷄ŋ nyɛ᷅m kāsi᷄ŋ hi̍o̍ū 
kpo̍u̍ wo̍ŋ. 

11Ndu̍yɛ̍, mī lā fāsa̍ŋi̍a̍a̍ vɛ̄lɛ̄ ma̍ŋ o̍ hɛ̄ŋgɛ̍i̍ bɛ̍ndū māmɛ̄ŋndo̍, ndu̍yɛ̍ a̍ nyɛ̄ hɛ̄ŋgɛ̍i̍ 
ko̍ŋ ō cha᷄l chōo̍ wo̍, le̍ mī la̍ŋ bɛ̍ɛ̍ la̍ si̍mnu᷄ŋ nyɛ̍lā ka̍sī. 

12“Tē lā chīi̍ pɛ̍ kpo̍u̍, lā hīŋ a̍ E̍lɔ̄ŋ nda̍ pūa̍a̍ ndūa̍a̍ o̍ tɛ̍ndīi̍ nūu̍ sōndōo̍, mā sɔ̄la̍ 
pūlɔ̄ɔ̍, le̍ mā sīmnu᷄ŋ wa̍nāā kāsī. 

13O̍ ko̍ŋ kɔ̍ɔ̍lī, mī lā chūa̍ dōmāla̍ kāsīlā nya̍ tōōsi̍a̍a̍ la̍ŋ, mī lā wōu̍ E̍lɔ̄ŋ. Ndu̍yɛ̍, 
mī lā tāla̍ ndu̍ chūɛ̄īya̍ŋ o̍ lēbōl le̍ mbō sīmnu᷄ŋ wa᷅na̍ kāsī, mbō wa̍ wāna̍ ni̍ so̍līāā 
lāsa̍lā. 

14Ndu̍yɛ̍, mī lā chūa̍ dōmāla̍ wānāā sōlīāā lāsa̍lāa̍ lā pīlɛ̍ la̍ŋ, mī lā wōu̍ vɛ̄lɛ̄ pūa̍a̍ 
ndūa̍a̍. 

15Ndu̍yɛ̍, nda̍ bɛ̍ɛ̍ mī lā tāla̍ nda̍ chūɛ̄īya̍ŋ o̍ lēbōl, mɛ̄ɛ̍ nya̍ tāla̍ fi̍nyā nda̍ chūɛ̄īya̍ŋ 
o̍ lēbōl lɛ̍, le̍ mā sīmnu᷄ŋ wānāā nīāā so̍līāā lāsa̍lā. Mɛ̄ɛ̍ o̍ he̍ī ni᷄ŋ, lā chō māchūāā 
tōsāa̍ mī yu̍ŋgu̍ E̍lɔ̄ŋndo̍, ō sīmnu᷄ŋ wa̍nāā nīāā so̍līāā lāsa̍lā le̍ fɛ̍ɛ̍ŋ a̍ fɛ̍ɛ̍ŋ.” 

16Mi̍ Mūu̍sē o̍ to̍sā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ le̍ tōsāa̍. 

17Pāŋgi̍i̍ tāse̍i̍ o̍ wɔ̄sīo̍o̍ ni᷄ŋ, lɔ̄mā lēpīlɛ̍, pāa̍le̍ le̍ŋ nda̍ sīmi̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ 
wo̍ ni̍. Mɛ̄ɛ̍ I̍sɔ̄lūɛ̍i̍ya̍ ā fūla̍ o̍ chɛ̄le̍ŋ ni᷄ŋ, ā chīi̍ wɔ̄sīo̍o̍ ō pīlɛ̍, o̍ dīi̍ŋ ndɔ̄ɔ̍, nda̍ sīmī 
tɛ̍ndīi̍yo̍ ho̍ō ni̍. 

18Mi̍ Mūu̍sē nda̍ wāŋnda̍ I̍sɔ̄lūɛ̄ī a̍ bɔ̍ɔ̍ŋīāā tɛ̍ndīi̍yo̍ ho̍ō nāa̍ pi᷅lɛ̍, ma̍ bɛ̄ɛ̄ndīāā 
ndu̍ kpɛ̍ kpɛ̍ mɛ̄ɛ̍ ndu̍ o̍o̍ nɔ̍ le̍ wāa̍ yɛ̍. Mɛ̄ɛ̍ nda̍ sīmi̍ da̍kpe̍ŋnda̍ ndɔ̄la̍ŋ, ma̍ sīmī 
la̍ŋ o̍ nyɛ̄lā la̍ si᷅m le̍ni̍ŋ nda̍ŋ, ma̍ wōū kpɔ̄lɔ̄ŋndā ndɔ̄la̍ŋ, ma̍ sīmī sūŋgbu̍ma̍ 
ndūa̍a̍ŋ. 

19Mɛ̄ɛ̍ nda̍ chīi̍ ndu̍ sīmī kpo̍u̍, ma̍ wūū ndu̍ lēchōo̍ a̍ kōlāla̍ŋ, mɛ̄ɛ̍ nda̍ hāndu̍ kōla̍ 
tāso̍o̍, ma̍ hāndū vɛ̄lɛ̄ kōlāa̍ ō pīlɔ̄ɔ̍ lēchōo̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē 
yɛ̍. 

20O̍ ko̍ŋ kɔ̍ɔ̍lī, mi̍ Mūu̍sē chu̍ā pōūtā yɛ̍ndɛ̍la̍ ti̍ɔ̍ɔ̍ŋndā sāwāla̍ŋ lā wa̍ lā pōōnyīāā 
lēchōo̍ la̍ŋ, mbo̍ dūāū o̍ kɔ̍fū kpe̍ma̍a̍ ni᷄ŋ, mbo̍ chūā kūmbū kɔ̍fū kpe̍ŋgbe̍i̍ 
īnyīɛ̍ɛ̍yo̍, mbo̍ hāndū ndu̍ o̍ kɔ̍fōo̍ chōo̍. Mbo̍ chūā yɔ̄mīī vīlɛ̄ī nda̍ tōōsi̍a̍a̍ le̍ kɔ̄la̍ŋ 
a̍ kɔ̍fōo̍ ho̍ō ve̍, mbo̍ wōū o̍ kēla᷄ŋ ŋ̄ko̍o̍līi̍ wa̍ o̍ kɔ̍fōo̍ wo̍ŋ. 

21Mbo̍ chūā kɔ̍fōo̍ ho̍ō mbo̍ kɔ̍ kɛ̍sī ndu̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ. O̍ ko̍ŋ kɔ̍ɔ̍lī, mbo̍ 
bāā kōlā bɛ̍ndōo̍ kɔ̍fōo̍ ho̍ō lāchī, le̍ ndu̍ vīōŋɔ̄ɔ̍. Ndu̍yɛ̍ le̍nde̍ Mɛ̄lɛ̄ka̍ Ya̍a̍wɛ̄ɛ̄, ndu̍ 
o̍o̍ di̍mu̍l ndu̍ Mūu̍sē ni̍. 

22Ndu̍yɛ̍, mi̍ Mūu̍sē lu̍e̍ī ti̍bīi̍yo̍ o̍ tɛ̍ndīi̍yo̍ ho̍ō ni᷄ŋ, mbo̍ kɛ̄sī ndu̍ bā lūāŋndo̍ o̍ 
kōla̍ wa̍ ō lāndāā o̍ tɛ̍ndīi̍yo̍ ni᷄ŋ ndo̍ lāchī. 

23O̍ ko̍ŋ kɔ̍ɔ̍lī, mbō chūā bēe̍dīi̍ wa̍ ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍, mbo̍ kɛ̄sī ndu̍ o̍ ti̍bīi̍ 
ko̍ŋ chōo̍ Mɛ̄lɛ̄ka̍ Ya̍a̍wɛ̄ɛ̄ lāchī, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ Mūu̍sē yɛ̍. 

24Mbo̍ chūā vɛ̄lɛ̄ nyɛ̄ kɛ̄sīāā lāla̍mbūi̍yo̍, mbo̍ lūɛ̄ī ndu̍ o̍ tɛ̍ndīi̍yo̍ ho̍ō ni᷄ŋ, mbo̍ kɔ̍ 
kɛ̍sī ndu̍ bā tōūwo̍, mbo̍ sīmī ndu̍ ti̍bīi̍yo̍ lāchī kpēŋgēi̍ ī pīlɛ̍i̍. 

25Mbo̍ chūā la̍mbūi̍la̍ŋ mbo̍ kɛ̄sī la̍ŋ o̍ nyɛ̄lā kɛ̄sīāā lāla̍mbūi̍yo̍ chōo̍, mbo̍ mɛ̄ndūl 
la̍ŋ Mɛ̄lɛ̄ka̍ Ya̍a̍wɛ̄ɛ̍ lāchī, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

26Ndu̍yɛ̍, mbo̍ chūā vɛ̄lɛ̄ ma̍āŋ ŋ̄ko̍o̍līi̍ nda̍ lūām nyɛ᷅m chūŋ kɛ̄ndɔ᷄ŋ lēchōo̍ wo̍, 
mbo̍ lūēī ndu̍ o̍ tɛ̍ndīi̍yo̍ ho̍ō ni᷄ŋ, mbo̍ kɛ̄sī ndu̍ kōla̍ bɛ̍ndu̍ wa̍ ō lāndāā wo̍ lāchī. 

27O̍ ko̍ŋ, mbo̍ lūām nyɛ̄m chūŋ kɛ̄ndɔ᷄ŋ o̍ ma̍āŋ kōŋ chōo̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l ndu̍ yɛ̍. 

28Mbo̍ chūā kōlā wa̍a̍ŋga̍a̍ nda̍ bɛ̄ɛ̄ndi̍a̍a̍ le̍ lāndɔ̄ɔ̍ o̍ tɛ̍ndīi̍yo̍ ho̍ō dīō wo̍, mbo̍ 
lāndū o̍ tɛ̍ndīi̍yo̍ dīō. 

29O̍ ko̍ŋ kɔ̍ɔ̍lī, mbo̍ chūā ma̍āŋ nda̍ tōōsi̍a̍a̍ le̍ sa̍lāla̍ŋ lōmɔ̄ɔ̍ lēchōo̍ wo̍, mbo̍ kɛ̄sī 
ndu̍ o̍ tɛ̍ndīi̍yo̍ dīō, bā bi̍ɔ̍ɔ̍ ti᷄ŋ. Ndu̍yɛ̍, mbo̍ sōlī sa̍lālā lūāmāāla̍ŋ, a̍ sa̍lālā tɔ̄lɔ̄ɔ̄ 
lāku̍llo̍ o̍ ma̍āŋndo̍ ho̍ō chōo̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

30Ndu̍yɛ̍, mbo̍ chūā hɛ̄ŋgɛ̍i̍ bɛ̍ndū īchīli̍ŋ nda̍ tōōsi̍a̍a̍ le̍ mɛ̄ŋnda̍ŋ dɔ̄wɔ̄ɔ̍ lēni᷄ŋ 
ndo̍, mbo̍ kɛ̄sī ndu̍ tɛ̍ndīi̍yo̍ tɛ̍ɛ̄ŋ a̍ ma̍āŋndo̍. Mbo̍ dūāū mɛ̄ŋnda̍ŋ lēni᷄ŋ. 

31Mūu̍sē ni̍, E̍lɔ̄ŋ ni̍, a̍ pūa̍a̍ E̍lɔ̄ŋnda̍, tē nda̍ a̍a̍ wa̍ lūɛ̄īyɔ̄ɔ̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ pɛ̍, 
lo̍ŋ nda̍ a̍a̍ ke̍ī pe̍lo᷄ŋ pūlɔ̄ɔ̄ ni̍, a̍ bāla̍ŋ. 

32Le̍ te̍le̍ŋ o̍ te̍le̍ŋ, tē nda̍ a̍a̍ wa̍ lūɛ̄īyɔ̄ɔ̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ pɛ̍, kɛ̄lɛ̄ŋgāā mī nda̍ 
a̍a̍ wa̍ kɔ̄la̍ŋ o̍ ma̍āŋndo̍ le̍ sa̍lāla̍ŋ sōlīo̍o̍, mɛ̄ɛ̍ mī nda̍ a̍a̍ ke̍i̍ fɛ̍lɛ̍ŋ pēlo᷄ŋ pūlɔ̄ɔ̍ lo̍ŋ, 
a̍ bāla̍ŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 

33O̍ ko̍ŋ kɔ̍ɔ̍lī, la̍ū ba̍lu̍ tɛ̍ndīi̍yo̍ ho̍ō wo̍, a̍ ma̍āŋndo̍, mi̍ Mūu̍sē du̍a̍ū la̍ŋ o̍ kpākīo̍o̍ 
ni᷄ŋ. Ndu̍yɛ̍, mbo̍ chūā kōlāa̍, mbo̍ lāndū ndu̍ o̍ tɛ̍ndīi̍yo̍ ho̍ō dīō. O̍ ko̍ŋ, nyɛ̄ o̍ nyɛ̄ 
Mɛ̄lɛ̄ka̍ dīmu̍l Mūu̍sē le̍ tōsāa̍, mi̍ Mūu̍sē chīi̍ ndu̍ tōsā. 

Yu̍mbu̍ yu̍mbu̍ ik̍pu̍ŋgbāa̍ ō tōl o̍ tɛn̍dīi ̍chɔm᷅ māā Mɛl̄ɛk̄a̍ Ya̍a̍wɛɛ̄ ̄cho̍ a̍ nya̍ lātūlu̍ wo̍ chōo̍ 
(Nɔ̍mbāā 9:15-23) 

34O̍ ko̍ŋ kɔ̍ɔ̍lī, mi̍ yu̍mbu̍ yu̍mbu̍ i̍kpu̍ŋgbāa̍ ō tūāl tɛ̍ndīi̍yo̍ ho̍ō chōo̍. O̍ ko̍ŋ, mi̍ 
pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ ō tīū o̍ tɛ̍ndīi̍yo̍ ho̍ō ni᷄ŋ 
si̍lɔ̍. 

35Mūu̍sē nɔ̍la̍ mbō lūɛ̄ī o̍ tɛ̍ndīi̍yo̍ ho̍ō ni᷄ŋ te̍, kāni̍ fo̍ndōle̍, yu̍mbu̍ yu̍mbo̍o̍ o̍ wa̍ 
ō tūālāā o̍ tɛ̍ndīi̍yo̍ ho̍ō chōo̍, mī pa̍ŋgēle̍ bɛ̄ndu̍ chɔ᷅m na̍ŋɔ̄ɔ̄ Mɛ̄lɛ̄ka̍ Ya̍a̍wɛ̄ɛ̄ wo̍ 
wo̍, ō wā ō tīūwāā lēni᷄ŋ si̍lɔ̍. 

36Ndu̍yɛ̍, o̍ kɔ̄lā ndāla̍ŋ nda᷅ŋ ni᷄ŋ ki̍nɛ̍i̍, yu̍mbu̍ yu̍mbu̍ ho̍ō, ndu̍ wa̍ bālɔ̄ɔ̍ a̍ 
wāŋnda̍ I̍sɔ̄lūɛ̄ī ni̍. Te̍le̍ŋ o̍ te̍le̍ŋ, tē yu̍mbu̍ yu̍mbo̍o̍ ho̍ō ndu̍ o̍o̍ fa̍ŋa̍ŋ dɔ̍ɔ̍ o̍ 
tɛ̍ndīi̍yo̍ chōo̍ pɛ̍, mbō kāndu̍ kɔ̄la̍ŋ, wāŋnda̍ I̍sɔ̄lūɛ̄ī a̍ to᷅l ndu̍ kɔ̄ɔ̄lī. 

37Ndu̍yɛ̍ bā o̍ bā yu̍mbu̍ yu̍mbu̍ kōŋ ndu̍ o̍o̍ si̍m pɛ̍, lo̍ŋ nda̍ lō ni̍ ha̍a̍a̍, mɛ̄ɛ̍ mbō 
kāndu̍ kɔ̄la̍ŋ, ma̍lāŋ nda̍ hīāū lāchī a̍ kɔ̄la̍ŋ. 

38Bā o̍ bā I̍sɔ̄lūɛ̍i̍ya̍ nda̍ hi̍o̍u̍ o̍ kɔ̄lā ndāla̍ŋ nda᷅ŋ ni᷄ŋ, Mɛ̄lɛ̄ka̍ Ya̍a̍wɛ̄ɛ̄ o̍ wa̍ nda̍ 
tɛ̄ɛ̄ŋ. Īpāla̍ ki̍nɛ̍i̍, yu̍mbu̍ yu̍mbo̍o̍ nda̍ a̍a̍ cha᷅ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ ni̍, 
īchɔ̄l ki̍nɛ̍i̍, yīŋnde̍ŋ nda̍ a̍a̍ cha᷅ le̍ni᷄ŋ ni̍. 

Lɛ̄vi̍ti̍kɔ̍ɔ̄ 

Lɛ̄vi̍ti̍kɔ̍ɔ̄ 1 

A̍ sa̍lālā lūāmāāla̍ŋ o̍kɔɔ̄ ̄
1Mi̍ i̍ yɔ̄nu᷄ŋ, Mūu̍sē wa̍ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lū 
ndu̍ mbo̍ sūɛ̍i̍ nāa̍ ndu̍ chu̍a̍. Mbo̍ dīmūl ndu̍ āā, 

2“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ Ya̍a̍wɛ̄ɛ̄ dīmi̍ māā, wānā o̍ wānā tē a̍ wa̍ 
hūnɔ̄ɔ̍ sa̍lā chɔ̄lōo̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, nāū nu᷄m nūm pi̍la̍a̍ ɔ̄ɔ̄ sāā 
nu̍mndo̍, ɔ̄ɔ̄ chūīŋ nu᷄m nūm pi̍la̍a̍ kɛ̍sɛ̍ kɛ̍sɛ̍ ndu̍ ŋ̄ hu᷄ŋ ni̍. 

3Tē ō wa̍ pɛ̍ māā chɔ̄lūāā nūmnda̍ ō pīlɛ̍ ŋ̄ hīŋ sa̍lā lūāmāa̍ sōlīo̍o̍ ni̍, chɔ̄lū 
pīāāndōo̍ o̍ nɔ̍ sɔ᷅ŋ o̍ sɔ̄ŋ te̍ wo̍ ndu̍ ŋ̄ hu᷄ŋ ni̍. Ndu̍yɛ̍ tē ā hīŋ a̍ ndu̍ pɛ̍, o̍ dīō tɛ̍ndīi̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātu̍lu̍ wo̍ ŋ̄ yɔ̄ŋgū ndu̍ ni̍, ko̍ŋ to̍sā ni̍ mī bi̍ī 
sa̍lā nūm ko̍ŋ. 

4Tē a̍ wa̍ chɔ̄lōo̍ ho̍ō yɔ̄ŋgōo̍ pɛ̍ a̍ ha̍ndu̍ ndu̍ bāa̍ o̍ lēbōl. O̍ ko̍ŋ, sa̍lā lūāmāā kōŋ 
ō chō bīīlū, mī ma̍l nu̍m le̍ yɔ̄ŋndā nūmnda̍ wɔ̍ɔ̍ŋnda̍ŋ. 

5Tē a̍ yɔ̍ŋgu̍ chɔ̄lōo̍ ho̍ō o̍ tɛ̍ndīi̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ dīō pɛ̍, a̍ lo̍ o̍ ko̍ŋ ā dīī 
chɔ̄lōo̍ ho̍ō lo̍ŋ. O̍ ko̍ŋ kɔ̍ɔ̍lī, pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ ā chūa̍ 
kōo̍ma̍ chɔ̄lū kōŋ ā fāsa̍ŋi̍a̍a̍ ma̍ŋ o̍ ma̍āŋ cho̍ o̍ tɛ̍ndi̍i̍ nūu̍ dīō wo̍ kpēŋgo᷄ŋ vēllāa̍ 
vēllē. 

6O̍ ko̍ŋ kɔ̍ɔ̍lī, nūm wāna̍ ku̍ɛ̄ sa̍lā lūāmāā kōŋ sōlīo̍o̍ wo̍, a̍ so̍li̍ chɔ̄lū ko̍ŋ yāu̍wo̍ ā 
sɛ̄ŋ, a̍ ki̍li̍ ki̍li̍ ndu̍ kpo̍u̍. 

7O̍ ko̍ŋ, mī pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ ā dɔ̄ū yɔ̄mnde̍ o̍ ma̍āŋndo̍ 
chōo̍ mā kīīsu̍u̍ yīŋnde̍ŋ. 

8O̍ ko̍ŋ kɔ̍ɔ̍lī, ma̍ chūa̍ vīsīŋ chɔ̄lū kōŋ lātūlu̍ a̍ bōlle̍ŋ, ndu̍yɛ̍ a̍ chūɛ̄īmā ndūa̍a̍ŋ 
mā yɛ̄ɛ̄mbu̍u̍ o̍ yɔ̄mīī kēŋ chōo̍. 

9Pūlu̍ŋ chɔ̄lū kōŋ ni̍, a̍ pēlūŋ ndɔ᷄ŋ kpo̍u̍, nu̍m ku̍ɛ̄ sa̍lā kōŋ sōlīo̍o̍ wo̍, ā nɔ̄ mā tɔ̄ɔ̄ 
mu̍ŋ a̍ mɛ̄ŋnda̍ŋ, le̍ mī wānāā sōlīāā lāsa̍lāa̍ ā lōm chɔ̄lū kōŋ kpo̍u̍ māā sa̍lā 
lūāmāā o̍ ma̍āŋndo̍ chōo̍. Sa̍lāa̍ ho̍ō, tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ 
Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

10Tē chūīŋndo̍ kɛ̄lɛ̄ŋgāā sāa̍ wāŋndo̍ hīŋ le̍ sa̍lā lūāmāa̍ sōlīo̍o̍ ni̍, chɔ̄lū kōŋ ō nɔ̄ 
mbō wa̍ ō pīāāndōo̍ o̍ nɔ̍ sɔ᷅ŋ o̍ sɔ̄ŋ te̍ wo̍. 

11Tē wānā ko̍ŋ ō hīŋ a̍ chɔ̄lōo̍ ho̍ō pɛ̍, ō dīī ndu̍ Mɛ̄lɛ̄ka̍ lāchī o̍ ma̍āŋ ndo̍ kpēŋgēi̍ 
bā lūāŋndo̍. Tē ō dīī ndu̍ pɛ̍, pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ ā 
fāsa̍ŋi̍a̍a̍ kōo̍ma̍ chɔ̄lōo̍ ho̍ō o̍ ma̍āŋndo̍ kpēŋgo᷄ŋ vēllāa̍ vēllē. 

12O̍ ko̍ŋ kɔ̍ɔ̍lī, mī wānā ko̍ŋ ō sɛ̄ŋ chɔ̄lū kōŋ mbō ki̍li̍ ki̍li̍ ndu̍ kpo̍u̍. Tē ō sɛ̄ŋ ndu̍ 
pɛ̍, wānāā sōlīāā lāsa̍lāa̍ ā chūa̍ vīsīŋ mu᷅ŋ a̍ bōlle̍ŋ lātūlu̍, ndu̍yɛ̍ a̍ chūɛ̄īmā chɔ̄lū 
kōŋ ā yɛ̄ɛ̄mbu̍u̍ o̍ yɔ̄mīi̍ cho̍ o̍ ma̍āŋndo̍ chōo̍ ve̍ chōo̍. 

13Pūlu̍ŋ chɔ̄lū kōŋ ni̍, a̍ pēlūŋ ndɔ᷄ŋ kpo̍u̍, wāna̍ ku̍ɛ̄ sa̍lā kōŋ sōlīo̍o̍ wo̍, ō nɔ̄ mbō 
tɔ̄ɔ̄ mu̍ŋ a̍ mɛ̄ŋnda̍ŋ. O̍ ko̍ŋ, mī wāna̍ so̍li̍ sa̍lāa̍ wo̍ ō hīŋ a̍ mu̍ŋ kpo̍u̍ mbō lōm 
mu̍ŋ o̍ yīŋ o̍ ma̍āŋndo̍ chōo̍. Sa̍lāa̍ ho̍ō, tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ 
Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ māā, “Tē yōūwo̍ wāŋndo̍ ō yēēma̍ le̍ sa̍lā 
lūāmāa̍ sōlīo̍o̍ na̍a̍ ya̍ Mɛ̍lɛ̄ka̍ Ya̍a̍wɛ̄ɛ̄ chu̍a̍ ni̍, yōū kōŋ ō nɔ̄ mbō wa̍ pīīŋndo̍ 
kɛ̄lɛ̄ŋgāā ka᷅ŋgbo̍ fɔ̍ŋndɔ̍ɔ̍. 

15Wānā so̍līāā lāsa̍lāa̍ ō nɔ̄ mbō hīŋ a̍ yōū kōŋ o̍ ma̍āŋndo̍, mbō nyūmbū ndu̍ kɛ̄se̍i̍ 
mbō sūŋgū ndu̍ bōlle̍ŋ. Tē ō sūŋgū pɛ̍, ō lōm bōllē lēŋ o̍ ma̍āŋndo̍ chōo̍, o̍ ko̍ŋ 
kɔ̍ɔ̍lī, ō tōsa̍ kōo̍ma̍ yōū kōŋ mā yūēīnu̍ŋ kpo̍u̍ o̍ ma̍āŋndo̍ hōlnɔ᷄ŋndo̍. 

16O̍ ko̍ŋ kɔ̍ɔ̍lī, mī wāna̍ so̍līāā lāsa̍lāa̍ ō sōli̍ yōū kōŋ yɔ̍ɔ̍yɔ̍ɔ̍, a̍ nyɛ̄ o̍ nyɛ̍ cho̍ ndu̍ 
ni᷄ŋ mbō vīōū, o̍ ma̍āŋndo̍ kpēŋgēi̍ pīlɛ̍i̍ kūmbū pāa̍le̍ŋ lē chāŋndo̍, nāa̍ nda̍ vīāū 
pu᷅lta̍ŋ nda̍. 

17Mbō lo̍ o̍ ko̍ŋ mbō sāa̍ yōū kōŋ kūmba᷅ŋnda̍ŋ vēllāa̍ vēllē mbō tɛ̄nda̍ ndu̍ tɛ̄ɛ̄ŋ, 
kɛ̍ ō ki̍lū kpa̍li̍ le̍. Mbō chu̍a̍ ni̍ko̍ yo̍ū ko̍ŋ, mbō hāndu̍ ndu̍ o̍ yɔ̄mīi̍ cho̍ ke̍ŋ o̍ 
ma̍āŋndo̍ chōo̍ ve̍ chōo̍, mbō lōm ndu̍ o̍ yīŋ māā sa̍lā lūāmāā. Sa̍lāa̍ ho̍ō, tē chūŋ 
ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄.” 

Lɛ̄vi̍ti̍kɔ̍ɔ̄ 2 

A̍ sa̍lā tɔl̄ɔɔ̄ ̄ku̍llo̍ o̍kɔɔ̄ ̄
1Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Tē wāŋndo̍ o̍ wa̍ hūnɔ̄ɔ̍ a̍ tɔ̄lɔ̄ɔ̄ ku̍llo̍ 
le̍ sa̍lāa̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, wānā ko̍ŋ ō nɔ̄ mbō bɛ̄ɛ̄ndi̍a̍a̍ tɔ̄lɔ̄ɔ̄ ku̍l 
ko̍ŋ mbō tōōsi̍a̍a̍ ndu̍ kōlō to̍o̍sīāā bēe̍dīi̍ kɛ̍ndɛ̄ kɛ̍ndɛ̄. O̍ ko̍ŋ kɔ̍ɔ̍lī, mbō tāāli̍a̍a̍ 
chūɛ̄īmā ɔ̄li̍fīi̍ya̍ŋ wa̍ŋ lēcho̍ō mbō mūūli̍āŋ, ndu̍yɛ̍ mbō hāndu̍ nyɛ̄m chūŋ 
kɛ̄ndɔ᷄ŋ lēchōo̍. 

2Tē ō chīi̍ ndu̍ bɛ̄ɛ̄ndīāā pɛ̍ kpo̍u̍, o̍ chu̍a̍ ndu̍ o̍ hīŋ a̍ ndu̍ o̍ pūa̍a̍ E̍lɔ̄ŋ nda̍ lo̍, a̍ cho̍ 
wānāā sōlīāā lāsa̍lāa̍ wa̍. O̍ ko̍ŋ, mī wānā so̍līāā lāsa̍lāa̍ o̍ cho̍ sa̍lāla̍ŋ sōlīo̍o̍ a̍ te̍le̍ŋ 
ko̍ŋ ndo̍, ō nyɔ̄la̍ kōlō to̍o̍sīāā bēe̍dīi̍ ko̍ŋ bāa̍ cha̍, ō mūūli̍āŋ le̍nde̍ a̍ chūɛ̄īmā 
ɔ̄li̍fīi̍ya̍ŋ. O̍ ko̍ŋ kɔ̍ɔ̍lī, mbō chūa̍ nyɛ̄m chūŋ kɛ̄ndɛ̄ŋ mu᷅ŋ kpo̍u̍, mbō lōm kōlo̍ tānā 
ko̍ŋ o̍ ma̍āŋndo̍ chōo̍ a̍ nyɛ̄m chūŋ kɛ̄ndɛ̄ŋ mu᷅ŋ lātūlu̍ o̍ ya̍ Mɛ̄lɛ̄ka̍ lo̍. Sa̍la̍ nɔ̍ mbō 
lōmnu᷄ŋ o̍ ma̍āŋndo̍ chōo̍ wo̍ o̍ cho̍ ni̍. Ndu̍yɛ̍ tē chūŋ ndɔ̄ɔ̍ o̍ kōma̍l la̍ pɛ̍, ya̍ 
Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

3Tē wānā so̍līāā lāsa̍lāa̍ o̍ chīi̍ kōlo̍ tānā kōŋ sa̍lāa̍ sōlī pɛ̍, ō tɔ᷄ cho̍ lō wo̍, wānāā 
sōlīāā lāsa̍lāa̍ a̍ fu̍la̍ o̍ yu̍ŋgu̍ E̍lɔ̄ŋ ndo̍ chōo̍ wa̍, nda̍ pūa̍a̍ ndāa̍ nda̍ nɔ̍ ko̍ŋ ni̍. Sa̍lā 
nya̍ sōli̍ ko̍ŋ o̍ ya̍ Mɛ̍lɛ̍ka̍ Ya̍a̍wɛ̄ɛ̄ lo̍ wo̍, o̍ lēbōllo̍ kpe̍e̍kpe̍i̍ ndu̍ cho̍ o̍ wa᷅ ko̍ŋ le̍ 
E̍lɔ̄ŋ nda̍ pūa̍a̍ ndūa̍a̍ wo̍ ni̍. 

4Tē ō wa̍ pɛ̍ sa̍lā ku̍llo̍ ŋ̄ hīŋ sōlīo̍o̍ ni̍ kɛ̍ mbo̍ wā māā be̍e̍dīi̍ lu̍a̍māā, ō nɔ̄ mbō 
wa̍ bēe̍dīi̍ nda̍ tōōsīāā ā do̍ū yi̍i̍sīi̍ le̍ wo̍, mbō wa̍ ō tōōsīāā a̍ kōlō kɛ̍ndɛ̄ kɛ̍ndɔ̄ɔ̍. 
Ndu̍yɛ̍, mbō wa̍ ō mūūli̍āŋ a̍ chūɛ̄īmā ɔ̄li̍fīi̍ya̍ŋ. Tē ko̍ŋ te̍, ō nɔ̄ mbō wa̍ bēe̍dīi̍ 

fɛ̍fɛ̍ndɛ̍ɛ̍ nda̍ tōōsīāā ā do̍ū yi̍i̍sīi̍ le̍ni̍ŋ te̍ wo̍, bēe̍dīi̍ nda̍ tōōsīāā mā tāāli̍a̍a̍ 
chūɛ̄īmā ɔ̄li̍fīi̍ya̍ŋ le̍chōo̍ wo̍. 

5Tē ō wa̍ pɛ̍ sa̍lā ku̍llo̍ wāŋndo̍ hīŋ ni̍, kɛ̍ mbo̍ wā māā bēe̍dīi̍yo̍ ō nda̍ lōm o̍ hɛ̄ŋgɛ̍i̍ 
kpa̍yāŋndo̍ ni᷄ŋ ndo̍, wānā ko̍ŋ, a̍ kōlō kɛ̍ndɛ̄ kɛ̍ndɔ̄ɔ̍ o̍ nɔ̍ ni̍ mbō tōōsi̍a̍a̍ bēe̍dīi̍yo̍ 
ho̍ō, mūūli̍āŋndo̍ ndu̍ a̍ chūɛ̄īmā ɔ̄li̍fīi̍ya̍ŋ, ndu̍yɛ̍ ō nɔ̍ mbō dɔ̄ū yi̍i̍sīi̍ o̍ yi̍i̍sīi̍ le̍ni̍ŋ 
te̍. 

6Tē lā bɛ̄ɛ̄ndi̍a̍a̍ bēe̍dīi̍yo̍ ho̍ō pɛ̍, lā yīmi̍ yi̍mi̍ ndu̍ lā tāāli̍a̍a̍ chūɛ̄īmā ɔ̄li̍fīi̍ya̍ŋ 
lēchōo̍, kāni̍ fu̍u̍le̍, ndu̍ bɛ̍ɛ̍ sa̍lā ku̍llo̍ o̍ cho̍ ni̍. 

7Tē ō wa̍ pɛ̍ māā sa̍lā ku̍llo̍ wāŋndo̍ nɔ̄ le̍ sōlīo̍o̍ ni̍, mɛ̄ɛ̍ bēe̍dīi̍ nda̍ bɛ̄ɛ̄ndīāā o̍ 
hɛ̄ŋgɛ̍i̍ nda̍ bɛ̍ɛ̍ndīāā sa̍lā ku̍llo̍ wo̍ ni᷄ŋ ndo̍ a̍ ndu̍ o̍ nɔ̍ ni̍ mbō sōli̍ sa̍lā kōŋ. Wānā 
ko̍ŋ a̍ kōlō kɛ̍ndɛ̄ kɛ̍ndɔ̄ɔ̍ o̍ nɔ̍ ni̍ mbō bɛ̄ɛ̄ndi̍a̍a̍ bēe̍dīi̍yo̍ ho̍ō, mūūli̍āŋndo̍ ndu̍ a̍ 
chūɛ̄īmā ɔ̄li̍fīi̍ya̍ŋ. 

8Tē ā bɛ̄ɛ̄ndi̍a̍a̍ sa̍lā ku̍llo̍ ho̍ō le̍ ndu̍ sa̍lāa̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, ā chu̍a̍ 
ndu̍ ā hīŋ a̍ ndu̍ o̍ wānā so̍līāā lāsa̍lāa̍ lo̍, o̍ ko̍ŋ kɔ̍ɔ̍lī, wānā so̍līāā lāsa̍lāa̍ ō chu̍a̍ 
ndu̍ ō kūɛ̄ a̍ ndu̍ o̍ ma̍āŋndo̍. 

9O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō chūa̍ bēe̍dīi̍ ko̍ŋ ō ti᷄ŋ ō tānāa̍ mbō lōm ndu̍ 
o̍ ma̍āŋndo̍ chōo̍. Sa̍lā lūāmāa̍ nɔ̍ mbō sōli̍ŋ o̍ ma̍āŋndo̍ chōo̍ wo̍ o̍ cho̍ ni̍. Ndu̍yɛ̍ 
sa̍lā kōŋ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

10Tē wānā so̍līāā lāsa̍lāa̍ ō sōli̍ sa̍lā ku̍llo̍ o̍ tānā kōŋ sa̍lāa̍ pɛ̍, o̍ tɔ᷄ cho̍ lō wo̍, pu̍a̍a̍ 
E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ nda̍ nɔ̍ ko̍ŋ ni̍. Sa̍lā lūāmāā nya̍ chō ko̍ŋ 
so̍lī o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, mi̍ lā wā ō tɔ̄ɔ̍ pūa̍a̍ E̍lɔ̄ŋ nda̍ kīo̍o̍ wo̍, ndu̍ cho̍ ō 
dīāndāa̍ ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ni̍. 

11Ndūyɛ̍ sa̍lā o̍ sa̍lā ku̍lu̍, tē lā wa̍ ndu̍ sa̍lāa̍ sōlīo̍o̍ o̍ ya̍ Mɛ̍lɛ̍ka̍ Ya̍a̍wɛ̄ɛ̄ lo̍ pɛ̍, lā 
nɔ̍ mī lā dɔ̄ū yi̍i̍sīi̍ o̍ yi̍i̍sīi̍ le̍ni̍ŋ te̍. Kāni̍ fo̍ndōle̍, nyɛ̄ dīāā o̍ nyɛ̄ dīa̍a̍ nɔ̍ yi̍i̍sīi̍yo̍ 
lēni᷄ŋ kɛ̄lɛ̄ŋgāā mbo̍ nɔ̄ līa̍a̍ŋ lēni᷄ŋ pɛ̍, lā nɔ̍ mī lā lōm ndu̍ o̍ ma̍āŋndo̍ chōo̍ o̍ ya̍ 
Mɛ̍lɛ̄ka̍ Ya̍a̍wɛ̄ɛ̄ lo̍ le̍. 

12Lā hūŋ a̍ tɔ̄lɔ̄ɔ̄lā nyāla̍ tāse̍la̍ nya̍ kēēndu̍u̍ o̍ chīɔ̄ɔ̄ŋ nyāa̍ŋ ni᷄ŋ īwɔ̄sī o̍ īwɔ̄sī la̍ŋ 
o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā lākē, kɛ̍ o̍ ve᷅ le̍ la̍ŋ lōmɔ̄ɔ̄ o̍ ma̍āŋ chōo̍ le̍. Kēla̍ŋ nda᷅ŋ 
tē chūŋ ndɔ̄ɔ̍ kōma̍l la̍ pɛ̍, I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

13O̍ ko̍ŋ kɔ̍ɔ̍lī, sa̍lā o̍ sa̍lā ku̍lu̍ tē lā wa̍ ndu̍ sa̍lāa̍ sōlīo̍o̍ o̍ ya̍ lo̍ pɛ̍, lā nɔ̄ mī lā dɔ̄ū 
hɛ᷄lle̍ lēni᷄ŋ, fo̍ndōle̍, hɛ᷄lle̍ ndi̍ si̍m le̍ kpe̍ma̍ ya̍ Mɛ̍lɛ̄ka̍ yīi̍ a̍ nya̍ wāŋnda̍ I̍sɔ̄lūɛ̄ī 
wo̍ ni̍. Le̍la̍ŋ, lā so̍lī sa̍lā o̍ sa̍lā ku̍lu̍ o̍ ya̍ Mɛ̍lɛ̄ka̍ lo̍ mī lā kɛ̄ɛ̍ hɛ᷄lle̍ dɔ̄wɔ̄ɔ̄ lēni᷄ŋ te̍. 

14O̍ ko̍ŋ kɔ̍ɔ̍lī, wānā o̍ wānā tē a̍ wa̍ hu̍nɔ̄ɔ̍ a̍ nyɛ̄ dīāā ku̍llo̍ o̍ tāse̍ ŋ̄ kōū o̍ chīɛ̄ī 
nūmnde̍ ni᷄ŋ ndo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, ō tāse̍ ŋ̄ kūāū sɛ̍nɛ̄ī kpe̍e̍kpe̍i̍yo̍, ndu̍ 
ŋ̄ nɔ̄ ni̍ mā tūɛ̄ī mā hīŋ a̍ ndu̍ o̍ ya̍ lo̍ māā sa̍lā. 

15Te̍ a̍ wa̍ hūnɔ̄ɔ̍ a̍ nyɛ̄ dīa̍a̍ ho̍ō pɛ̍, a̍ ha̍ndu̍ chūɛ̄īmā ɔ̄li̍fīi̍ya̍ŋ a̍ nyɛ̄m chūŋ 
kɛ̄ndɔ᷄ŋ lēchōo̍ ā hīŋ a̍ ndu̍. Kāni̍ fu̍u̍le̍ sa̍lā nyɛ̄ dīāā ku̍llo̍ o̍ cho̍ ni̍. 

16O̍ ko̍ŋ, mī wānā so̍līāā lāsa̍lāa̍ o̍ cho̍ sa̍lāla̍ŋ sōlīo̍o̍ a̍ te̍le̍ŋ ko̍ŋ ndo̍, ō nyɔ̄la̍ nyɛ̄ 
dīāā ku̍l tu̍ɛ̍i̍yāā kōŋ ō ti᷄ŋ, ō mūūli̍āŋ le̍nde̍ a̍ chūɛ̄īmā ɔ̄li̍fīi̍ya̍ŋ, o̍ ko̍ŋ kɔ̍ɔ̍lī, mbō 
chūa̍ nyɛ̄m chūŋ kɛ̄ndɛ̄ŋ mu᷅ŋ kpo̍u̍ mbō lōm kōlo̍ tānā ko̍ŋ o̍ ma̍āŋndo̍ chōo̍ māā 
nyɛ̄ dīāā sa̍lā o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍. 

Lɛ̄vi̍ti̍kɔ̍ɔ̄ 3 

A̍ sa̍lā kɔl̄ nyūlōo̍ o̍kɔɔ̄ ̄
1“Tē wāŋndo̍ yēēma̍ le̍ sa̍lā kɔ̄l nyūlōo̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ nāūwo̍ pɛ̍, 
ō sōlī sa̍lā ko̍ŋ a̍ nāū tōōyōo̍, ɔ̄ɔ̄ a̍ nāū lāāndōo̍. Kɛ̍ ō nɔ̍ mbō nɔ̄ sɔ̄ŋ o̍ sɔ̄ŋ te̍. 

2Tē wāŋndo̍ ho̍ō ō hīŋ a̍ nāūwo̍ ho̍ō pɛ̍, ō hāndu̍ ndu̍ bāa̍ o̍ lēbōl, o̍ ko̍ŋ kɔ̍ɔ̍lī, ā dīī 
nāūwo̍ ho̍ō o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ la̍tu̍lu̍ wo̍ sōndōo̍ lo̍ŋ. Tē ā dīī 
ndu̍ pɛ̍, pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ ā fāsa̍ŋi̍a̍a̍ kōo̍ma̍ nāūwo̍ 
ho̍ō o̍ ma̍āŋndo̍ kpēŋgo᷄ŋ vēllāa̍ vēllē. 

3Chɔ̄lū nda̍ chō ho̍ō dīyɔ̄ɔ̄ le̍ sa̍lā kɔ̄l nyūlōo̍ ho̍ō sōlīo̍o̍ wo̍, ā nɔ̄ mā lōm vīsīŋ 
chɔ̄lōo̍ ŋ̄ ti᷄ŋ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā sa̍lā lūāmāā. Vīsīŋ nda̍ 
nɔ̄ mā lōm o̍ ma̍āŋndo̍ chōo̍ wo̍ŋ mu̍ŋ cho̍ mu᷅ŋ ni̍. Chūɛ̄īma̍ cho̍ nāū kōŋ ni᷄ŋ mā 
hōlna᷄ŋ o̍ pūlo̍ŋ nda̍ŋ, 

4a̍ bɔ̄ŋgu̍ŋ mūu̍ŋ ndo̍ŋ, lātūlu̍ a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, a̍ yēmi̍i̍ hɔ᷅lle̍, 
sōlīo̍o̍ ndi̍ le̍nde̍ a̍ bɔ̄ŋgu̍ŋ mūu̍ŋ ndo̍ŋ. 

5O̍ ko̍ŋ kɔ̍ɔ̍lī, mī pūa̍a̍ E̍lɔ̄ŋ nda̍ a̍ chō wānāā sōlīāā lāsa̍lāa̍ wa̍ ā chūa̍ vīsīŋ nda̍ 
chō mu̍ŋ so̍lī wo̍ŋ mā hɛ̄ɛ̄ndu̍u̍ mu̍ŋ o̍ yɔ̄mīi̍ cho̍ o̍ ma̍āŋndo̍ chōo̍ ve̍, mā lōm mu̍ŋ 
māā sa̍lā lūāmāa̍ o̍ ya̍ Mɛ̍lɛ̄ka̍ lo̍. Kāni̍ fu̍u̍le̍, sa̍lā lūāmāa̍ sa̍lāa̍ ho̍ō ō chō ni̍, ndu̍yɛ̍ 
tē chūŋ ndɔ̄ɔ̍ kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

6Tē sāa̍ kɛ̄lɛ̄ŋgāā chūīŋndo̍ wāŋndo̍ ō yēēma̍ sa̍lā lūāmāa̍ sōlīo̍o̍ o̍ ya̍ lo̍ ni̍, wānā 
ko̍ŋ ō yēēma̍ pɛ̍, ō sōlī o̍ pi̍a̍a̍ndōo̍ ɔ̄ɔ̄ o̍ la̍a̍ndōo̍ o̍ ya̍ lo̍ māā sa̍lā. Kɛ̄ chɔ̄lū ko̍ŋ ō 
nɔ̍ mbō nɔ̄ sɔ̄ŋ o̍ sɔ̄ŋ te̍. 

7Tē sāā fɔ̍ŋndɔ̍ɔ̍ wāŋndo̍ ō hīŋ le̍ sa̍lāa̍ sōlīo̍o̍ a̍ ndu̍ ni̍, wānā ko̍ŋ ō nɔ̄ mbō hīŋ a̍ 
sāā fɔ̍ŋndɔ̍ ko̍ŋ mbō yɔ̄ŋgu̍ ndu̍ māā kē ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

8Tē wānā ko̍ŋ ō hīŋ a̍ sāa̍ ho̍ō pɛ̍, ō hāndu̍ ndu̍ bāa̍ o̍ lēbōl, o̍ ko̍ŋ kɔ̍ɔ̍lī, ā dīī sāa̍ 
ho̍ō o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍ sōndōo̍. Tē ā dīī ndu̍ 
pɛ̍, pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ ā lo̍ o̍ ko̍ŋ ā fāsa̍ŋi̍a̍a̍ kōo̍ma̍ sāa̍ 
ho̍ō o̍ ma̍āŋndo̍ kpēŋgo᷄ŋ vēllāa̍ vēllē. 

9O̍ ko̍ŋ kɔ̍ɔ̍lī, sāa̍ nda̍ chō ho̍ō dīyɔ̄ɔ̄ le̍ sa̍lā kɔ̄l nyūlōo̍ sōlīo̍o̍ wo̍, ā nɔ̄ mā lōm vīsīŋ 
ndɔ᷄ŋ ŋ̄ ti᷄ŋ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Vīsīŋ nda̍ nɔ̄ mā lōm ndo̍ŋ 
mu̍ŋ cho̍ mu᷅ŋ ni̍. Chūɛ̄īmā sāā ko̍ŋ, a̍ lōmndē tūmndē māchūɛ̄īle̍ŋ, fāŋāa̍ le̍ŋ le̍nde̍ 
a̍ pɛ̄ŋgu̍ pāā kɔ̄ɔ̍ chɛ̍chɛ̍, a̍ chūɛ̄īma̍ cho̍ ndu̍ ni᷄ŋ mā hōlna᷄ŋ o̍ pūlo̍ŋ nda̍ŋ, 

10a̍ bɔ̄ŋgu̍ŋ mūu̍ŋ ndo̍ŋ, a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, o̍ ko̍ŋ kɔ̍ɔ̍lī, a̍ yēmi̍i̍ 
hɔ᷅lle̍, sōlīo̍o̍ ndi̍ le̍nde̍ a̍ bɔ̄ŋgu̍ŋ mūu̍ŋ ndo̍ŋ lātūlu̍. 

11Tē ā sōli̍ nyɔ̄ɔ̍ŋ mu᷅ŋ pɛ̍ kpo̍u̍, wānā so̍līāā lāsa̍lāa̍ o̍ cho̍ sa̍lāla̍ŋ sōlīo̍o̍ a̍ te̍le̍ŋ 
ko̍ŋ ndo̍, ō chūa̍ mu̍ŋ ō lōm mu̍ŋ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā 
sa̍lā nyɛ̄ dīāā. 

12Tē ō wa̍ pɛ̍ māā chūīŋndo̍ wāŋndo̍ hīŋ sa̍lā ho̍ō sōlīo̍o̍ ni̍, wānā ko̍ŋ ō hu̍ŋ a̍ ndu̍ 
ya̍ Mɛ̍lɛ̄ka̍ o̍ hɔ̄l, 

13mbō hāndu̍ ndu̍ bāa̍ o̍ lēbōl, o̍ ko̍ŋ kɔ̍ɔ̍lī, mā dīī ndu̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
chō a̍ nya̍ la̍tu̍lu̍ wo̍ sōndōo̍. Tē ā dīī ndu̍ pɛ̍, pūa̍a̍ E̍lɔ̄ŋ nda̍ a̍ cho̍ wānāā sōlīāā 
lāsa̍lāa̍ wa̍ ā lo̍ o̍ ko̍ŋ ā fāsa̍ŋi̍a̍a̍ ko̍o̍ma̍ chūīŋndo̍ ho̍ō o̍ ma̍āŋndo̍ kpēŋgo᷄ŋ vēllāa̍ 
vēllē. 

14O̍ ko̍ŋ kɔ̍ɔ̍lī, chūīŋ nda̍ chō ho̍ō dīyɔ̄ɔ̄ le̍ sa̍lā kɔ̄l nyūlōo̍ sōlīo̍o̍ wo̍, ā nɔ̄ mā lōm 
vīsīŋ ndɔ᷄ŋ ŋ̄ ti᷄ŋ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Vīsīŋ nda̍ nɔ̄ mā lōm 
ndo̍ŋ mu̍ŋ cho̍ mu᷅ŋ ni̍. Chūɛ̄īmā chūīŋ ko̍ŋ ni̍, a̍ chūɛ̄īma̍ cho̍ ndu̍ ni᷄ŋ mā hōlna᷄ŋ 
o̍ pūlo̍ŋ nda̍ŋ, 

15a̍ bɔ̄ŋgu̍ŋ mūu̍ŋ ndo̍ŋ, a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, o̍ ko̍ŋ kɔ̍ɔ̍lī, a̍ yēmi̍i̍ 
hɔ᷅lle̍ fāŋāa̍ ndi̍ le̍nde̍ a̍ bɔ̄ŋgu̍ŋ mūu̍ŋ ndo̍ŋ chɛ̍chɛ̍. 

16O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō lōm nyɛ̄m mu᷅ŋ o̍ ma̍āŋndo̍ chōo̍ o̍ ya̍ 
Mɛ̍lɛ̄ka̍ lo̍ māā sa̍lā nyɛ̄ dīāā. Ndu̍yɛ̍ tē chūŋ sa̍lā kōŋ ō kōma̍l la̍ pɛ̍, I̍ hi̍ni̍ kɔ̄l nyɛ̄ 
kɛ̄ndɛ̄ kɛ̍ndɛ̄. Ndu̍yɛ̍ lā sīna̍ pɛ̍ŋgu̍ māā chɔ̄lū o̍ chɔ̄lū nya̍ wa̍ sa̍lāa̍ sōlīo̍o̍ o̍ ya̍ 
Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, chūɛ̄īmā chɔ̄lū kōŋ ki̍nɛ̍i̍, ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍ ni̍. 

17I̍sɔ̄lūɛ̍i̍nɔ̍ o̍ I̍sɔ̄lūɛ̍i̍nɔ̍, o̍ nɔ̍ mbō dē chūɛ̄īmā chɔ̄lōo̍, kɛ̄lɛ̄ŋgāā kōo̍ma̍ ndūa̍ŋ te̍. 
Sāwa̍ ya̍ I̍ do̍ū nya̍ ho̍ō wo̍, sāwāa̍ o̍ cho̍ le̍ nya̍ le̍ fɛ̍ɛ̍ŋ a̍ fɛ̍ɛ̍ŋ ni̍, mbō kūɛ̄ le̍nde̍ kɛ᷅ 
a̍ chūāūwāā nyāā, bā o̍ bā nya̍ wa̍ īchāli̍ pɛ̍.” 

Lɛ̄vi̍ti̍kɔ̍ɔ̄ 4 

Sa̍lāla̍ŋ a̍ yɔŋ̄ndā wɔɔ̄ŋ̍ndā wāŋnda̍ tōsā ō ve᷅ kɛɛ̍s̍īāā ndā le̍ la̍ŋ o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī, māā tē ō wa̍ pɛ̍ mī wāŋndo̍ ō tōsa̍ yɔ̄ŋ wɔ̄ɔ̍ŋndo̍, nyɛ̄ ya̍ 
Mɛ̄lɛ̄ka̍ Ya̍a̍wɛ̄ɛ̄ di̍mi̍ māā lā to̍sā le̍ wo̍ mbō tōsa̍ ndu̍yɛ̍, kɛ̍ ndu̍yɛ̍ mbō ve̍ kɛ̄ɛ̄sīāā 
le̍ wānā ko̍ŋ ō kɛ̄ɛ̄si̍a̍a̍ le̍ yɔ̄ŋ wɔ̄ɔ̍ŋ wāā le̍nde̍ to̍sā le̍, mɛ̄ɛ̍ nyɛ̄ wānā ko̍ŋ ō nɔ̄ mbō 
tōsa̍ wo̍ ndu̍ cho̍ ho̍ō ni̍. 

3Tē ō wa̍ pɛ̍ māā māsa̍ wānāā sōlīāā lāsa̍lāa̍ o̍ to̍sa̍ yɔ̄ŋ wɔ̄ɔ̍ŋ wāā le̍nde̍ ni̍, mbō 
tōsa̍ mī wāŋnda̍ ā sɔ̄la̍ yāālāa̍ ya̍ Mɛ̄lɛ̄ka̍ o̍ hɔ̄l le̍ dɛ̍nɛ̍ pa̍lāa̍ sɔ̄lāa̍, māsa̍ wānāā 
sōlīāā lāsa̍lā kōŋ ō nɔ̄ mbō hīŋ a̍ nāū tōōyōo̍ o̍ nɔ̍ sɔ᷅ŋ o̍ sɔ̄ŋ te̍ wo̍, mā sōli̍ sa̍lāa̍ o̍ 
ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍ yɔ̄ŋ wɔ̄ɔ̍ŋ o̍ to̍sa̍ wo̍. 

4Māsa̍ wānāā sōlīāā lāsa̍lā kōŋ ō nɔ̄ mbō hīŋ a̍ nāū tōōyē kōŋ o̍ tɛ̍ndīi̍ chɔ᷅m māā 
Mɛ̄lɛ̄ka̍ ō chō a̍ nya̍ la̍tu̍lu̍ wo̍ sōndōo̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Tē ō hīŋ a̍ ndu̍ pɛ̍, 
ō hāndu̍ ndu̍ bāa̍ o̍ lēbōl, o̍ ko̍ŋ kɔ̍ɔ̍lī, ā dīī nāū kōŋ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. 

5Tē ā dīī nāūwo̍ ho̍ō pɛ̍, wānā so̍līāā lāsa̍lā ko̍ŋ, ō chūa̍ kōo̍ma̍ nāū kōŋ mā ti᷄ŋ ō 
lūɛ̄ī a̍ ma̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ la̍tu̍lu̍ wo̍ ni᷄ŋ. 

6Tē ō lūɛ̄ī a̍ ma̍ŋ lo̍ŋ pɛ̍, kōlā bɛ̍ndu̍ cho̍ ō lāndāā o̍ fo̍ndā dīāndāa̍ hi̍o̍ū dīōndɔ̄ɔ̍ 
kpo̍u̍ wo̍ wo̍, wānā so̍līāā lāsa̍lā kōŋ ō yīŋ sūe̍i̍ o̍ ko̍o̍ma̍ ma̍ŋ ni᷄ŋ o̍ fāsa̍ŋa̍ ma̍ŋ o̍ 
kōlā bɛ̍ndū kōŋ hɔ̄lndɔ̄ lē ŋɔ᷄mmɛ̍ū. 

7O̍ ko̍ŋ kɔ̍ɔ̍lī, mī wānā so̍līāā lāsa̍lā kōŋ ō chu̍a̍ kōo̍ma̍ ma̍ŋ mā ti᷄ŋ, mbō sūu̍ ma̍ŋ 
o̍ nyɛ̄la̍ cho̍ o̍ ma̍āŋndo̍ sɔ̍ŋgi̍la̍ŋ māā lālēē la̍ŋ, ma̍āŋ cho̍ le̍ nyɛ̄m chūŋ kɛ̄ndɔ᷄ŋ 
lōmɔ̄ɔ̍ le̍chōo̍ Mɛ̍lɛ̄ka̍ Ya̍a̍wɛ̄ɛ̄ lāchī wo̍, o̍ cho̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ la̍tu̍lu̍ wo̍ ni᷄ŋ ndo̍. 

8Nāū nda̍ chō ho̍ō dīyɔ̄ɔ̄ wo̍ ā nɔ̄ mā sōli̍ chūɛ̄īma̍ cho̍ ndu̍ ni᷄ŋ mā hōlna᷄ŋ o̍ pūlo̍ŋ 
nda̍ŋ ki̍nɛ̍i̍, 

9a̍ bɔ̄ŋgu̍ŋ mūu̍ŋ ndo̍ŋ, lātūlu̍ a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, a̍ yēmi̍i̍ hɔ᷅lle̍, 
sōlīo̍o̍ ndi̍ le̍nde̍ a̍ bɔ̄ŋgu̍ŋ mūu̍ŋ ndo̍ŋ lātūlu̍. 

10O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō chūa̍ nyɛ̄m nda̍ chō mu̍ŋ so̍lī wo̍ŋ, mbō 
lōm mu̍ŋ o̍ ma̍āŋ nda̍ lūām sa̍lā lūāmāa̍ wo̍ chōo̍. Chɔ̄lū nda̍ dīī le̍ sa̍lā kɔ̄l nyūlōo̍ 
sōlīo̍o̍ wo̍, nyɛ̄m nda̍ nɔ̄ mā sōli̍ chɔ̄lū kōŋ ni᷄ŋ ndo̍ŋ, mu̍ŋ ko̍ni̍ nda̍ nɔ̄ mā sōli̍ vɛ̄lɛ̄ 
chɔ̄lōo̍ ho̍ō ni᷄ŋ mā lōm mu̍ŋ ni̍. 

11-12Kɛ̍ nāūwo̍ ho̍ō yāu̍ ndɔ̄ɔ̍ ni̍, vīsīŋ tɔ᷄ŋ ni̍, bōlle̍ŋ ni̍, a̍ pēlo᷄ŋ, a̍ nyɛ̄ o̍ nyɛ̍ cho̍ 
ndu̍ ni᷄ŋ, lātūlu̍ a̍ pōōlā ndɔ̄la̍ŋ kpo̍u̍, lā nɔ̄ mī lā chūa̍ mu̍ŋ kpo̍u̍ mī lā kūɛ̄ a̍ mu̍ŋ 
o̍ dɔ̍ɔ̍ŋgɔ̍ nya̍ chō wo̍ da̍ŋga̍la̍, o̍ fo̍nda̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l lo̍ nāa̍ nda̍ 
vīāū pu᷅lta̍ŋ nda̍ mī lā kɔ̍ ki̍i̍sūū yīŋnde̍ŋ lo̍ŋ mī lā lōm vīsīŋ nāū kōŋ lo̍ŋ kpo̍u̍. 

13Tē ō wa̍ pɛ̍ mī nya̍ wāŋnda̍ I̍sɔ̄lūɛ̍i̍ kpo̍u̍ mī lā tōsa̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ dīmu̍l 
nya̍ māā lā to̍sā le̍ wo̍, kɛ̍ ndu̍yɛ̍ lā si̍nā le̍, ko̍ŋ bɛ̍ɛ̍ I̍ chu̍a̍ ndu̍ māā yɔ̄ŋ wɔ̍ɔ̍ŋndo̍ 
nya̍ tōsa̍ ni̍. 

14Le̍la̍ŋ tē lā sāālu̍ŋ dɔ̍ɔ̍ pɛ̍ māā lā tōsa̍ yɔ̄ŋ wɔ̄ɔ̍ŋndo̍, nya̍ wa᷅ o̍ ku̍ndā kōŋ chōo̍ 
wa̍, lā bīi̍ na̍ū tōōyōo̍ lā hīŋ a̍ ndu̍, lā sōli̍ ndu̍ sa̍lāa̍ le̍ yɔ̄ŋ wɔ̄ɔ̍ŋ kōŋ o̍ tɛ̍ndīi̍ chɔ᷅m 
māā Mɛ̄lɛ̄ka̍ chō a̍ nya̍ la̍tu̍lu̍ wo̍ sōndōo̍. 

15Tē lā hīŋ a̍ nāūwo̍ ho̍ō pɛ̍, wāŋ bɛ̄ndūa̍a̍ I̍sɔ̄lūɛ̄ī a̍ ha̍ndu̍ ndu̍ bāla̍ŋ o̍ lēbōl, ā dīī 
ndu̍ ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

16Tē ā dīī ndu̍ pɛ̍, māsa̍ wānāā sōlīāā lāsa̍lāa̍ ō chūa̍ kōo̍ma̍ nāū kōŋ mā ti᷄ŋ ō lūɛ̄ī 
a̍ ma̍ŋ o̍ tɛ̍ndīi̍ chɔ᷅m māā Mɛ̍lɛ̄ka̍ chō a̍ nya̍ la̍tu̍lu̍ wo̍ ni᷄ŋ. 

17Tē ō lūɛ̄ī a̍ ma̍ŋ lo̍ŋ pɛ̍, kōlā bɛ̍ndu̍ cho̍ ō lāndāā o̍ fo̍ndā dīāndāa̍ hi̍o̍ū dīōndɔ̄ɔ̍ 
kpo̍u̍ wo̍ wo̍, māsa̍ wānāā so̍līāā lāsa̍lā kōŋ ō yīŋ sūe̍i̍ o̍ ko̍o̍ma̍ ma̍ŋ ni᷄ŋ, o̍ fāsa̍ŋa̍ 
ma̍ŋ o̍ kōlā bɛ̍ndū kōŋ hɔ̄lndɔ̄ lē ŋɔ᷄mmɛ̍ū, Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

18O̍ ko̍ŋ kɔ̍ɔ̍lī, mī wānā so̍līāā lāsa̍lā kōŋ ō chu̍a̍ kōo̍ma̍ ma̍ŋ mā ti᷄ŋ mbō kɔ̍ su̍ū 
ma̍ŋ o̍ nyɛ̄la̍ cho̍ o̍ ma̍āŋndo̍ sɔ̍ŋgi̍la̍ŋ māā lālēē la̍ŋ. Mɛ̄lɛ̄ka̍ Ya̍a̍wɛ̄ɛ̄ lāchī, ma̍āŋ 
cho̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍ ni᷄ŋ ndo̍. 

19O̍ ko̍ŋ kɔ̍ɔ̍lī, chūɛ̄īma̍ cho̍ nāū kōŋ ni᷄ŋ nda̍ŋ ki̍nɛ̍i̍, mbō sōli̍ ma̍ŋ, mbō lōm ma̍ŋ 
kpo̍u̍ o̍ ma̍āŋndo̍ chōo̍. 

20Nāū wāŋnda̍ I̍sɔ̄lūɛ̄ī a̍ cho̍ ko̍ŋ sa̍lāa̍ sōlī wo̍, māsa̍ wānāā sōlīāā lāsa̍lāa̍ ō nɔ̄ 
mbō tōsa̍ a̍ nāū kōŋ, mɛ̄ɛ̍ o̍ to̍sa̍ a̍ nāū tāse̍ o̍ so̍li̍ sa᷅la̍ fa̍ŋā yɔ᷅ŋ wɔ̄ɔ̍ŋndo̍ wo̍ yɛ̍, 
mɛ̄ɛ̍ nu̍a̍ā wānā so̍līāā lāsa̍lāa̍ ō lōōkū to̍sā ni̍ mī wāŋnda̍ sɔ̄la̍ mālɔ̄ɔ̍ le̍ yɔ̄ŋ ndā 
wɔ̍ɔ̍ŋndo̍. 

21O̍ ko̍ŋ, mbō chu̍a̍ nāū kōŋ mbō kɔ̍ lo᷅m ndu̍ o̍ dɔ̍ɔ̍ŋgɔ̍ nya̍ chō wo̍ da̍ŋga̍la̍, mɛ̄ɛ̍ 
nda̍ lo᷅m nu̍a̍ā nāū tāso̍o̍ yɛ̍ ko̍ni̍. Sa̍la̍ nɔ̍ mbō sōli̍ŋ le̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄īyo̍ 
ndu̍ cho̍ ko̍ŋ ni̍. 

22Tē ō wa̍ pɛ̍ mī wāŋ bɛ̄ndūa̍a̍ I̍sɔ̄lūɛ̄ī ō pīlɛ̍ ō tōsa̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ 
ndɔ̄ɔ̍ dīmu̍l nya̍ māā lā to̍sā le̍ wo̍, kɛ̍ ndu̍yɛ̍ mbō sīna̍ le̍, ko̍ŋ bɛ̍ɛ̍ I̍ chu̍a̍ ndu̍ māā 
yɔ̄ŋ wɔ̍ɔ̍ŋndo̍ o̍ to̍sa̍ ni̍. 

23Le̍la̍ŋ tē ō sīna̍ dɔ̍ɔ̍ pɛ̍ māā ō tōsa̍ yɔ̄ŋ wɔ̄ɔ̍ŋ wāā le̍nde̍, ō nɔ̄ mbō hīŋ a̍ chūīŋndo̍ 
tōōyōo̍ o̍ nɔ̍ sɔ᷅ŋ o̍ sɔ̄ŋ te̍ wo̍ mbō sōli̍ ndu̍ sa̍lāa̍ o̍ ya̍ Mɛ̍lɛ̄ka̍ lo̍. 

24Tē ō hīŋ a̍ chūīŋndo̍ ho̍ō pɛ̍, ō hāndu̍ ndu̍ bāa̍ o̍ lēbōl, o̍ ko̍ŋ, a̍ dīī chūīŋndo̍ ho̍ō 
ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l, nāa̍ nda̍ nɔ̄ mā dīī chɔ̄lu̍ cho̍ le̍ sa̍lā lūāmāa̍ sōlīo̍o̍ wo̍ 
wa̍. Sa̍lā nɔ̍ mbō sōli̍ŋ le̍ yɔ̄ŋ wɔ̍ɔ̍ŋndo̍ wo̍ cho̍ ko̍ŋ ni̍. 

25O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō yīŋ sūe̍i̍ o̍ kōo̍ma̍ cho̍ ma̍ŋ le̍ sa̍lā yɔ̄ŋ 
wɔ̍ɔ̍ŋndo̍ sōlīo̍o̍ wa̍ŋ ni᷄ŋ ma̍ ti᷄ŋ, mbō kɔ̍ su̍i̍ī ma̍ŋ o̍ nyɛ̄la̍ cho̍ o̍ ma̍āŋndo̍ sɔ̍ŋgi̍la̍ŋ 
māā lālēē la̍ŋ. O̍ kōŋ kɔ̍ɔ̍lī, kōo̍ma̍ tɔ᷅ ma̍ cho̍ lō wa̍ŋ ō chūa̍ ma̍ŋ ō tāla̍ ma̍ŋ o̍ ma̍āŋ 
lūāmāā lāsa̍la̍ kōŋ bɛ̄ŋgu̍. 

26O̍ ko̍ŋ kɔ̍ɔ̍lī, chūɛ̄īma̍ cho̍ chūīŋ kōŋ ni᷄ŋ nda̍ŋ ki̍nɛ̍i̍ mbō sōli̍ ma̍ŋ, mbō lōm ma̍ŋ 
kpo̍u̍ o̍ ma̍āŋndo̍ chōo̍, mɛ̄ɛ̍ o̍ to̍sā nu̍a̍ā a̍ chūɛ̄īmā chɔ̄lū sa̍lā kɔ̄l nyūlōo̍ yɛ̍. Mɛ̄ɛ̍ 
nu̍a̍ā wānā so̍līāā lāsa̍lāa̍ ō lōōkū sa̍lāa̍ ho̍ō sōlī ni̍, le̍ mī wānā ko̍ŋ ō sɔ̄la̍ mālɔ̄ɔ̍ le̍ 
yɔ̄ŋ ndɔ̄ wɔ̍ɔ̍ŋndo̍. 

27Tē ō wa̍ pɛ̍ mī nya̍ wāŋnda̍ I̍sɔ̄lūɛ̄ī wānā pīlɛ̍ ō tōsa̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ dīmu̍l 
nya̍ māā lā to̍sā le̍ wo̍, kɛ̍ ndu̍yɛ̍ mbō sīna̍ le̍, ko̍ŋ bɛ̍ɛ̍ I̍ chu̍a̍ ndu̍ māā yɔ̄ŋ wɔ̍ɔ̍ŋndo̍ 
o̍ to̍sa̍ ni̍. 

28Le̍la̍ŋ tē ō sīna̍ dɔ̍ɔ̍ pɛ̍ māā ō tōsa̍ yɔ̄ŋ wɔ̄ɔ̍ŋ wāā le̍nde̍, ō nɔ̄ mbō hīŋ a̍ chūīŋ 
lāāndōo̍ o̍ nɔ̍ sɔ᷅ŋ o̍ sɔ̄ŋ te̍ wo̍ mbō sōli̍ ndu̍ sa̍lāa̍ le̍ yɔ̄ŋ wɔ̄ɔ̍ŋ o̍ to̍sa̍ ko̍ŋ ndo̍. 

29Tē wāŋndo̍ ho̍ō ō hīŋ a̍ chūīŋndo̍ ho̍ō le̍ sa̍lāa̍ sōlīo̍o̍ le̍ le̍ yɔ̄ŋ ndɔ̄ wɔ̍ɔ̍ŋndo̍ pɛ̍, 
ō hāndu̍ ndu̍ bāa̍ o̍ lēbōl, o̍ ko̍ŋ kɔ̍ɔ̍lī, a̍ dīī chūīŋndo̍ ho̍ō o̍ fo̍ndāŋ nda̍ dīī chɔ̍lōo̍ 
le̍ sa̍lālā lūāmāāla̍ŋ sōlīo̍o̍ wo̍. 

30O̍ ko̍ŋ kɔ̍ɔ̍lī, mī wānā so̍līāā lāsa̍la̍ ō yīŋ sūe̍i̍ o̍ kōo̍ma̍ chɔ̄lōo̍ ho̍ō ni᷄ŋ ma̍ ti̍ŋ, 
mbō kɔ̍ su̍i̍ī ma̍ŋ o̍ nyɛ̄la̍ cho̍ o̍ ma̍āŋ lūāmāā lāsa̍lā kōŋ sɔ̍ŋgi̍la̍ŋ māā lālēē la̍ŋ. O̍ 
kōŋ kɔ̍ɔ̍lī, kōo̍ma̍ tɔ᷅ ma̍ cho̍ lō wa̍ŋ, ō chūa̍ ma̍ŋ ō tāla̍ ma̍ŋ o̍ ma̍āŋ kōŋ bɛ̄ŋgu̍. 

31O̍ ko̍ŋ kɔ̍ɔ̍lī, chūɛ̄īma̍ cho̍ chūīŋ kōŋ ni᷄ŋ nda̍ŋ ki̍nɛ̍i̍, mbō sōli̍ ma̍ŋ mbō lōm ma̍ŋ 
mɛ̄ɛ̍ nda̍ sōlī nu̍a̍ā chūɛ̄īmā chɔ̄lū sa̍lā kɔ̄l nyūlōo̍ yɛ̍. O̍ ko̍ŋ, tē wānā so̍līāā lāsa̍lāa̍ 
ō lōm ma̍ŋ o̍ ma̍āŋndo̍ chōo̍ pɛ̍, mī chūŋ kōŋ ō kōma̍l la̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ 
kɔ̄l nyɛ̄ kɛ̄ndɛ̄ kɛ̍ndɛ̄. Mɛ̄ɛ̍ nu̍a̍ā wānā so̍līāā lāsa̍lāa̍ ō nɔ̄ ni̍ mbō sōli̍ sa̍lāa̍ ho̍ō, le̍ 
mī wānā ko̍ŋ sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍. 

32Tē sāā fɔ̍ŋndɔ̍ɔ̍ wānā kōŋ ō yēēma̍ le̍ sa̍lāa̍ sōlīo̍o̍ le̍ yɔ̄ŋ ndɔ̄ wɔ̄ɔ̍ŋ kōŋ ni̍, sāā 
ko̍ŋ ō nɔ̄ mbō wa̍ ō lāāndōo̍, ndu̍yɛ̍ ō nɔ᷅ sɔ̄ŋ o̍ sɔ̄ŋ te̍. 

33Ndu̍yɛ̍ tē wānā ko̍ŋ ō hīŋ a̍ sāā ko̍ŋ pɛ̍, ō hāndu̍ ndu̍ bāa̍ o̍ lēbōl, o̍ ko̍ŋ, ā dīī sāā 
ko̍ŋ o̍ fo̍ndāŋ nda̍ dīī chɔ̍lōo̍ le̍ sa̍lālā lūāmāāla̍ŋ sōlīo̍o̍ wo̍. 

34O̍ ko̍ŋ kɔ̍ɔ̍lī, mī wānā so̍līāā lāsa̍la̍ ō yīŋ sūe̍i̍ o̍ kōo̍ma̍ cho̍ ma᷅ŋ le̍ sa̍lā fa̍ŋā yɔ̄ŋ 
wɔ̍ɔ̍ŋndo̍ wo̍ wa̍ŋ ni᷄ŋ, mbō kɔ̍ su̍i̍ī ma̍ŋ o̍ nyɛ̄la̍ cho̍ o̍ ma̍āŋ lūāmāā lāsa̍lāa̍ 
sɔ̍ŋgi̍la̍ŋ māā lālēē la̍ŋ. O̍ kōŋ kɔ̍ɔ̍lī, kōo̍ma̍ tɔ᷅ ma̍ cho̍ lō wa̍ŋ, ō chūa̍ ma̍ŋ ō tāla̍ 
ma̍ŋ o̍ ma̍āŋ lūāmāā lāsa̍la̍ kōŋ bɛ̄ŋgu̍. 

35O̍ ko̍ŋ kɔ̍ɔ̍lī, chūɛ̄īma̍ cho̍ sāā fɔ̍ŋndɔ̍ kōŋ ni᷄ŋ nda̍ŋ ki̍nɛ̍i̍, mbō sōli̍ ma̍ŋ mɛ̄ɛ̍ nda̍ 
sōlī nu̍a̍ā chūɛ̄īmā chɔ̄lū sa̍lā kɔ̄l nyūlōo̍ yɛ̍. O̍ ko̍ŋ, mī wānā so̍līāā lāsa̍lāa̍ ō lōm 
ma̍ŋ o̍ ma̍āŋ nda̍ sōlī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ chōo̍. Mɛ̄ɛ̍ nu̍a̍ā wānā so̍līāā 
lāsa̍lāa̍ ō nɔ̄ mbō sōli̍ sa̍lāa̍ ho̍ō ni̍, le̍ mī wānā ko̍ŋ sɔ̄la̍ mālɔ̄ɔ̍, le̍ yɔ̄ŋ ndɔ̄ 
wɔ̍ɔ̍ŋndo̍.” 

Lɛ̄vi̍ti̍kɔ̍ɔ̄ 5 

A̍ sa̍lālā wāŋnda̍ sōlī le̍ sɔɔ̄ŋ̍ wɔɔ̍ŋ̍ nda̍ tōsā wo̍ŋ nda̍ŋ o̍kɔɔ̄ ̄
1“Tē ō wa̍ pɛ̍ mā vēēlu̍ wāŋndo̍ le̍ mbō tɛ̄nda̍ se̍īle̍ŋ o̍ tōŋgo̍ kɔ̍ɔ̍sɔ̍ɔ̍ ni᷄ŋ le̍ sūɛ̍i̍ o̍ 
tu̍e̍ī ndu̍yɛ̍ mbo̍ chā ve̍, kɛ̍ mī wānā ko̍ŋ ō kɛ̄ɛ̍ le̍ se̍īlēlēŋ tɛ̄ndāa̍ pɛ̍, mɛ̄ɛ̍ yɔ̄ŋ 
wɔ̍ɔ̍ŋndo̍ o̍ to̍sā ko̍ŋ ni̍, ō nɔ̄ mbō sɔ̄la̍ dɛ̍nɛ̍ pa̍lāa̍. 

2Tē ō wa̍ pɛ̍ mī wāŋndo̍ ō pīla̍ŋ nyɛ̍ cho̍ o̍ di̍a̍ndāā ya̍ Mɛ̄lɛ̄ka̍ o̍ hɔ̄l te̍ wo̍, ō wa̍ 
chɔ̍lū vīlɛ̍i̍, ō wa̍ vi̍sī vīlɛ̍i̍, ɔ̄ɔ̄ nyɛ̄ o̍ nyɛ̄ yōōmāa̍ sa̍su̍ŋ lɛ᷅ŋ o̍ dēmbe̍ ndɔ̄ɔ̍ chōo̍, ā 
yɔ᷄ŋ bɛ̍ɛ̍ mī wānā ko̍ŋ ō sīna̍ le̍, ko̍ŋ bɛ̍ɛ̍ yɔ̄ŋ wɔ̄ɔ̍ŋndo̍ o̍ cho̍ ni̍, sīmnɔ᷄ŋndo̍ o̍ 
si̍mnūŋ o̍ nɔ̍ɔ̍lɛ̍i̍ ya̍ o̍ hɔ̄l ni̍. 

3Ɔ̄ɔ̄ mī wāŋndo̍ pīla̍ŋ dɔ̍ɔ̍ īdīāl o̍ īdīāl o̍ dīāllūŋ wāna̍ chi̍o̍o̍, i̍ cho̍ i̍ di̍a̍ndāā ya̍ o̍ 
hɔ̄l te̍ ve̍, ndu̍yɛ̍ mbō sīna̍ le̍, kɛ̍ dīmīo̍o̍ nu̍a̍ā mbō sīna̍ a̍ ndi̍ o̍kɔ̄ɔ̄, mɛ̄ɛ̍ ō tōsa̍ yɔ̄ŋ 
wɔ̍ɔ̍ŋndo̍. 

4Tē ō wa̍ pɛ̍ mī wāŋndo̍ chu̍a̍ būŋgɛ̄i̍ le̍ īsɔ̄ɔ̍ to̍sā, ō wa̍ i̍ kɛ̍ndɛ̄ ō wa̍ i̍ wɔ̍ɔ̍ŋ ni̍, 
ndu̍yɛ̍ mbo̍ mēna᷄ŋ māā ō chō būŋgɛ̄ī kēŋ pēēlū, kɛ̍ mbō lōōnu̍ŋ a̍ ndi̍ o̍kɔ̄ɔ̄ le̍, o̍ 
mɛ̄ɛ̄lu̍la̍ŋ dīmīo̍o̍ nu̍a̍ā mbō sīna̍ māā ō nɔ̄ le̍ ndi̍ tōsāa̍ pɛ̍, mɛ̄ɛ̍ ō tōsa̍ yɔ̄ŋ 
wɔ̄ɔ̍ŋndo̍. 

5Sɔ̄ɔ̍ŋ mu᷅ŋ ki̍nɛ̍i̍ tē wānā o̍ wānā o̍ to̍sa̍ ī pīlɛ̍ bɛ̍ɛ̍ pɛ̍, wānā ko̍ŋ ō nɔ̄ mbō chɔ̄ɔ̄mu̍u̍ 
nyɛ̄ o̍ to̍sa̍ ko̍ŋ ndo̍ wāŋnda̍ o̍ hɔ̄l māā yɔ̄ŋ wɔ̄ɔ̍ŋndo̍ o̍ to̍sa̍ ni̍. 

6Ndu̍yɛ̍ wānā ko̍ŋ ō nɔ̄ mbō bīī sāā fɔ̍ŋndɔ̍ la̍a̍ndōo̍ kɛ̄lɛ̄ŋgāā chūīŋndo̍ o̍ chɔ̄lūāā 
ndūa̍a̍ tɛ̄ɛ̄ŋ mbō hīŋ a̍ ndu̍ o̍ wānā so̍līāā lāsa̍lāa̍ lo̍, mī wānā so̍līāā lāsa̍lāa̍ ō sōli̍ 
chɔ̄lū kōŋ sa̍lāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍ yɔ̄ŋ wɔ̄ɔ̍ŋ wānā ko̍ŋ o̍ to̍sa̍ ko̍ŋ ndo̍. 

7Kɛ̍ tē wānā ko̍ŋ ō nɔ̄la̍ dɔ̍ɔ̍ sāā fɔ̍ŋndɔ̍ɔ̍ sɔ̄lā kpo̍sōŋ te̍, ō hūŋ vɛ̍lɛ̄ a̍ pīīŋnda̍ ā 
ŋīɔ̍ɔ̍ŋ ɔ̄ɔ̄ ka᷅ŋgbu̍a̍a̍ ā ŋīɔ̍ɔ̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mɛ̄ɛ̍ tɔ᷅ŋndo̍ pīōndɔ̄ɔ̍ cho̍ ko̍ŋ ni̍, 
le̍ yɔ̄ŋ wɔ̄ɔ̍ŋ o̍ to̍sa̍ wo̍. Yōūwāā ŋīɔ̍ɔ̍ŋnda̍ ha̍ā, mī ō pīlɔ̍ɔ̍ si᷄m le̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍, mī ō pīlɔ̍ɔ̍ si᷄m le̍ sa̍lā lūāmāa̍. 

8Ō nɔ̄ mbō hīŋ a̍ yōūwāā ŋīɔ̍ɔ̍ŋnda̍ ha̍ā o̍ wānā so̍līāā lāsa̍la̍ cho̍ lo̍, mī wānā so̍līāā 
lāsa̍lāa̍ ō sōli̍ fɛ̍ɛ̍ŋ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ a̍ yōūwo̍ ō pīlɔ̍ɔ̍. Wānā so̍līāā lāsa̍lāa̍ 
ō nɔ̄ mbō nyūmbū yōū kōŋ kɛ̄se̍i̍ mbō sūŋgū bōlle̍ŋ, kɛ̍ ō ki̍lū kpa̍li̍ le̍. 

9Tē ō dīī yōūwo̍ ho̍ō pɛ̍, ō fāsa̍ŋa̍ kōo̍ma̍ ndūa̍ŋ mā ti᷄ŋ o̍ ma̍āŋndo̍ kpēŋgo᷄ŋ vēllāa̍ 
vēllē. O̍ ko̍ŋ kɔ̍ɔ̍lī, kōo̍ma̍ tɔ᷅ ma̍ cho̍ lō yōūwo̍ ho̍ō o̍ īdīāl la̍ŋ, ō tōsa̍ mā yūēīnu̍ŋ 
o̍ ma̍āŋndo̍ bɛ̄ŋgu̍ kpo̍u̍. Sa̍lā kōŋ cho̍ le̍ yɔ̄ŋ wɔ̄ɔ̍ŋ wānā ko̍ŋ fāŋāa̍ ni̍. 

10O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ o̍ sōli̍ vɛ̄lɛ̄ yōūwo̍ ō pīlɔ̍ɔ̍ sa̍lā lūāmāa̍ mɛ̄ɛ̍ i̍ 
cho̍ ī dīmīāā o̍ sāwāa̍ ni᷄ŋ yɛ̍. Mɛ̄ɛ̍ nu̍a̍ā wānā so̍līāā lāsa̍lāa̍ ō nɔ̄ ni̍ mbō sōli̍ sa̍lāa̍ 
ho̍ō le̍ yɔ̄ŋ wɔ̄ɔ̍ŋ wānā ko̍ŋ ō tōsa̍ ko̍ŋ ndo̍, ndu̍yɛ̍ mī wānā ko̍ŋ sɔ̄la̍ mālɔ̄ɔ̍ le̍ yɔ̄ŋ 
ndɔ̄ wɔ̍ɔ̍ŋ ko̍ŋ. 

11Kɛ̍ tē wānā ko̍ŋ ō nɔ̄la̍ pi̍i̍ŋāā ŋīɔ̍ɔ̍ŋ nda̍ kɛ̄lɛ̄ŋgāā ka᷅ŋgbu̍a̍a̍ ŋīɔ̍ɔ̍ŋ nda̍ sɔ̄lā le̍, ō 
hīŋ a̍ kōlo̍ nda̍ tōōsīāā bēe̍dīi̍yo̍ wo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā tīɔ̍ɔ̍ŋ, le̍ sa̍la̍ yɔ̄ŋ 
wɔ̍ɔ̍ŋ o̍ to̍sa̍ wo̍ sōlīo̍o̍. Ndu̍yɛ̍, tē ō wa̍ hūnɔ̄ɔ̍ a̍ kōlōo̍ ho̍ō pɛ̍, ō du̍a̍ū chūɛ̄īmā 
ɔ̄li̍fīi̍ya̍ŋ kɛ̄lɛ̄ŋgāā nyɛ̄ o̍ nyɛ̄ chūŋ kɛ̄ndɛ̄ lēchōo̍ le̍. Kāni̍ fu̍u̍le̍, sa̍la̍ cho̍ le̍ yɔ̄ŋ 
wɔ̄ɔ̍ŋndo̍ fāŋāa̍ wo̍ o̍ cho̍ ni̍. 

12Wānā ko̍ŋ ō nɔ̄ mbō hīŋ a̍ kōlō ko̍ŋ nāa̍ wānā so̍līāā lāsa̍lāa̍ chūā, o̍ ko̍ŋ mī wānā 
so̍līāā lāsa̍lāa̍ ō nyɔ̄la̍ kōlō ko̍ŋ ō tānāa̍ bāa̍ cha̍, mbō lōm ndu̍ o̍ ma̍āŋndo̍ chōo̍ o̍ 
ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Sa̍lāa̍ ho̍ō ndu̍ cho̍ le̍ yɔ̄ŋ wɔ̄ɔ̍ŋndo̍ fāŋāa̍ ni̍. 

13Mɛ̄ɛ̍ o̍ nɛ̄īyo̍ ho̍ō ni᷄ŋ wānā so̍līāā lāsa̍lāa̍ ō nɔ̄ ni̍ mbō sōli̍ sa̍lāa̍ ho̍ō le̍ wānā ko̍ŋ, 
tē o̍ wa̍ pɛ̍ mbō tōsa̍ yɔ̄ŋndā wɔ̄ɔ̍ŋnda̍ wāā nu̍a̍ā ō pīlɛ̍ bɛ̍ɛ̍ pɛ̍. Ko̍ŋ to̍sā ni̍ mī 
wānā ko̍ŋ sɔ̄la̍ mālɔ̄ɔ̍ le̍ yɔ̄ŋ wɔ̄ɔ̍ŋ wāā le̍nde̍. Tē wānā so̍līāā lāsa̍lāa̍ ō sōli̍ kōlo̍ 
tānā kōŋ sa̍lāa̍ pɛ̍, ō tɔ᷄ cho̍ lō wo̍, wānā so̍līāā lāsa̍lāa̍ nɔ̍ ko̍ŋ ni̍, mɛ̄ɛ̍ nda̍ tōsā 
nu̍a̍ā a̍ sa̍lā nyɛ̄ ndīāā ku̍llo̍ yɛ̍.” 

A̍ mɛɛ̄ ̍nda̍ nɔ ̄mā sōli ̍sa̍lālā lāpūɛɛ̍ŋ̍ndo̍ yɛ ̍o̍kɔɔ̄ ̄
14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Mūu̍sē chūa̍ mbo̍ dīmūl ndu̍ āā, 

15“Nyɛ̄ o̍ nyɛ̄ nɔ̍ le̍ yɔ̄ŋgɔ᷄ŋndo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, tē wāŋndo̍ pūɛ̄ɛ̄nu̍ŋ le̍ ndu̍ 
yɔ̄ŋgōo̍ pɛ̍, wānā ko̍ŋ ō nɔ̄ mbō bīī sāā fɔ̍ŋndɔ̍ɔ̍, o̍ nɔ̍ sɔ᷅ŋ o̍ sɔ̄ŋ te̍ wo̍ o̍ chɔ̄lūāā 
ndūa̍a̍ tɛ̄ɛ̄ŋ, mbō hu᷄ŋ so̍lī ndu̍ sa̍lāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Sa̍lā wānā ko̍ŋ ō nɔ̄ 

mbō sōli̍ le̍ pūɛ̍ɛ̍ŋ nda̍ ndɔ̄la̍ la̍ŋ ndo̍, ndu̍ cho̍ ko̍ŋ ni̍. Ndu̍yɛ̍, chɔ̄lōo̍ ho̍ō bāa̍ ndɔ̄ɔ̍ 
ō nɔ̄ mbo̍ wa̍ mɛ̄ɛ̍ ba̍ā chɔ̄lōo̍ ō chō ō chɛ̄la᷅ŋ nya̍ tɛ̄ɛ̄ŋ yɛ̍. 

16Ndu̍yɛ̍ nyɛ̄ wānā ko̍ŋ ndu̍ o̍o̍ nɔ̍ ko̍ŋ le̍ yɔ̄ŋgōo̍ kɛ̍ mbo̍ pūɛ̍ɛ̍ŋ ndo̍, ō nɔ̄ mbō 
yɔ̄ŋgu̍ ndu̍ ka̍ŋga̍la̍ŋ. Ndu̍yɛ̍ tē ō wa̍ ni᷅ŋ nyɛ̄ kōŋ yɔ̄ŋgōo̍ pɛ̍, te̍ nyɛ̄ kōŋ ō wa̍ kɛ̄mɛ̄ 
pɛ̍, ō nɔ̄ mbō hāndu̍ lēchōo̍ lā ŋu̍ɛ̍ɛ̍nu̍. O̍ ko̍ŋ kɔ̍ɔ̍lī, mbō chu̍a̍ ni̍ko̍ sāā fɔ̍ŋndɔ̍ o̍ 
nɔ̍ le̍ yɔ̄ŋgōo̍ le̍ sa̍lāa̍ wo̍, mbo̍ ke̍ wānā so̍līāā lāsa̍lāa̍. Mī wānā so̍līāā lāsa̍lāa̍ ō 
sōli̍ sa̍lā kōŋ le̍ pūɛ̍ɛ̍ŋ nda̍ wānā ko̍ŋ. O̍ ko̍ŋ mī wānā ko̍ŋ sɔ̄la̍ mālɔ̄ɔ̍ le̍ pūɛ̍ɛ̍ŋ nda̍ 
ndɔ̄la̍ la̍ŋ. 

17“Sāwā o̍ sāwā ya̍ Mɛ̍lɛ̄ka̍ Ya̍a̍wɛ̄ɛ̄ o̍ ke̍ nya̍, wānā o̍ wāna̍ tɛ̍ɛ̍mbu̍u̍ nyɛ̄ sāwā ko̍ŋ 
ō kūūna̍ nya̍ wo̍ ō pīlɛ̍ bɛ̍ɛ̍ pɛ̍, ā yɔ᷄ŋ bɛ̍ɛ̍ mī wānā ko̍ŋ ō sīna̍ le̍, mɛ̄ɛ̍ ō tōsa̍ yɔ̄ŋ 
wɔ̄ɔ̍ŋndo̍. Ndu̍yɛ̍ ō nɔ̄ mbō pēndū tɔ᷅ŋ ndo̍ le̍ nyɛ̄ o̍ to̍sa̍ ko̍ŋ ndo̍. 

18Wānā ko̍ŋ ō nɔ̄ mbō bīī sāā fɔ̍ŋndɔ̍ɔ̍ o̍ nɔ̍ sɔ᷅ŋ o̍ sɔ̄ŋ te̍ wo̍ o̍ chɔ̄lūāā ndūa̍a̍ tɛ̄ɛ̄ŋ, 
mbō hīŋ a̍ ndu̍ o̍ wānā so̍līāā lāsa̍lāa̍ lo̍, mī wānā so̍līāā lāsa̍lāa̍ ō sōli̍ sāā ko̍ŋ sa̍lāa̍ 
le̍ bīōndɔ᷄ŋ wānā ko̍ŋ ō tōsa̍ ō sīna̍ le̍ wo̍. O̍ ko̍ŋ mī wānā ko̍ŋ sɔ̄la̍ mālɔ̄ɔ̍ le̍ bīōndɔ᷄ŋ 
ndɔ̄ɔ̍. Ndu̍yɛ̍ chɔ̄lōo̍ ho̍ō ba̍ā ndɔ̄ɔ̍ ō nɔ̄ mbo̍ wa̍ mɛ̄ɛ̍ ba̍ā chɔ̄lōo̍ ō chō ō chɛ̄la᷅ŋ 
nya̍ tɛ̄ɛ̄ŋ yɛ̍. 

19Sa̍lā bīōndɔ᷄ŋndo̍ o̍ cho̍ ni̍. Sa̍la̍ nɔ̍ mbo̍ sōli̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā pāāwā 
le̍ sāwa̍ wānā ko̍ŋ ō tɛ̄ɛ̄mbu̍u̍ wo̍, ndu̍ cho̍ ko̍ŋ ni̍.” 

Lɛ̄vi̍ti̍kɔ̍ɔ̄ 6 

1Mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ āā, 

2-3“Tē o̍ wa̍ pɛ̍ mī wāŋndo̍ chāa̍ŋ ndɔ̄ o̍ ke̍ ndu̍ nyɔ̄ɔ̍ le̍ kɛ̄sīo̍o̍, kɛ̍ mbō dīmi̍ 
chōōla̍ŋ māā ā chīīmbu̍u̍ ndu̍ nyɛ̄ kōŋ o̍ bā. Ɔ̄ɔ̄ mī wāŋndo̍ chāa̍ŋ ndɔ̄ le̍ndu̍l ndu̍ 
nyɔ̄ɔ̍ o̍ bā, kɛ̍ mbō dē nyɛ̄ kōŋ a̍ lēdīɔ̄ɔ̄mū. Ɔ̄ɔ̄ mī wāŋndo̍ chīīmbu̍u̍ nyɛ̍ chāa̍ŋ 
ndɔ̄ɔ̍, ɔ̄ɔ̄ mbō dē nyɛ̄ pi̍la̍a̍ a̍ lēdīɔ̄ɔ̄mū. Ɔ̄ɔ̄ mī wāŋndo̍ nyɛ̍ chāa̍ŋ ndɔ̄ɔ̍ ō lo̍, ndu̍yɛ̍ 
mbō sāālu̍ŋ nyɛ᷅ kōŋ, kɛ̍ tē ā nyūna̍ ndu̍ pɛ̍ ō vīīnu̍ŋ māā ō chu̍e̍ nyɛ᷅ kōŋ te̍, o̍ ko̍ŋ 
ō mēna̍ŋ se᷅ndi̍ sɔ̄ŋ cho̍o̍ wo̍. Ɔ̄ɔ̄ mī wāŋndo̍ chu̍a̍ būŋgɛ̄i̍ ī kālā ka̍lā ya̍ Mɛ̄lɛ̄ka̍ o̍ 
hɔ̄l, kɛ̍ mbō pēēlu̍ bu̍ŋgɛ̄ī kēŋ te̍. 

4Sɔ̄ɔ̍ŋ mu᷅ŋ ki̍nɛ̍i̍, tē wāŋndo̍ tōsa̍ mu̍ŋ pɛ̍ ō sɔ̄la̍ yāālāa̍ māā yɔ̄ŋ wɔ̄ɔ̍ŋndo̍ o̍ to̍sa̍ 
ni̍. Tē nyɔ̄ɔ̍ nda̍ ke̍ ndu̍ kɛ̄sīo̍o̍ ni̍, ɔ̄ɔ̄ mi̍ nyɛ̄ pi̍la̍a̍ ō lō mbo̍ sāālu᷄ŋ, kɛ̍ mbo̍ vīīnu᷄ŋ, 
ō nɔ̄ mbō mīŋgi̍ nyɛ̄ kōŋ sɔ̍ŋgɔ̍ɔ̍. 

5Nyɛ̄ o̍ nyɛ̄ o̍ bi̍ī wāŋndo̍ o̍ bā kɛ̍ mbo̍ mēna᷄ŋ se᷅ndi̍ sɔ̄ŋ cho̍o̍ wo̍, ō nɔ̄ mbō mi̍ŋgi̍ 
nyɛ̄ kōŋ sɔ̍ŋgɔ̍ɔ̍. Tē ō wa̍ pɛ̍ māā nyɛ̄ kōŋ kɛ̄mɛ̄ o̍ cho̍ ni̍, ō nɔ̄ mbo̍ hāndu̍ bi̍dīi̍ŋ 
lēchōo̍. Ndu̍yɛ̍ wāna̍ nyɔ̄ɔ̍ o̍ bā kpe̍e̍kpe̍i̍ o̍ nɔ̍ ni̍ mbō mīŋgi̍ nyɛ̄ kōŋ sɔ̍ŋgɔ̍ɔ̍. Pāa̍le̍ 
o̍ nɔ̍ le̍ sa̍lāa̍ sōlīo̍o̍ le̍ yɔ̄ŋ ndɔ̄ wɔ̍ɔ̍ŋ kōŋ nde̍ŋ, pāa̍le̍ le̍ŋ kpe̍e̍kpe̍i̍ o̍ nɔ̍ ni̍ mbō 
mīŋgi̍ nyɛ̄ pi̍la̍ kōŋ sɔ̍ŋgɔ̍ɔ̍. 

6-7Wānā ko̍ŋ ō nɔ̄ mbō bīī sāā fɔ̍ŋndɔ̍ɔ̍ o̍ nɔ̍ sɔ᷅ŋ o̍ sɔ̄ŋ te̍ wo̍ chɔ̄lūāā ndūa̍a̍ tɛ̄ɛ̄ŋ, 
mbō hīŋ a̍ ndu̍ o̍ wānā so̍līāā lāsa̍lāa̍ lo̍, mī wānā so̍līāā lāsa̍lāa̍ ō sōli̍ sāā ko̍ŋ sa̍lāa̍ 

le̍ yɔ̄ŋ wɔ̄ɔ̍ŋ wānā ko̍ŋ ō tōsa̍ ko̍ŋ ō sīna̍ le̍ wo̍. O̍ ko̍ŋ mī ya̍ Mɛ̍lɛ̄ka̍ ma᷄l wānā ko̍ŋ 
le̍ yɔ̄ŋ wɔ̄ɔ̍ŋ o̍ to̍sa̍ mbo̍ wā ō yāālāā ya̍ Mɛ̍lɛ̄ka̍ o̍ hɔ̄l le̍ dɛ̍nɛ̍ pa̍lāa̍ sɔ̄lāa̍ wo̍. Ndu̍yɛ̍ 
chɔ̄lōo̍ ho̍ō ba̍ā ndɔ̄ɔ̍ ō nɔ̄ mbo̍ wa̍ mɛ̄ɛ̍ ba̍ā chɔ̄lōo̍ ō chō ō chɛ̄la᷅ŋ nya̍ tɛ̄ɛ̄ŋ yɛ̍.” 

A̍ sa̍lālā lūāmāā la̍ŋ o̍kɔɔ̄ ̄
8O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍ mbo̍ di̍mūl ndu̍ 
āā, 

9“Di̍mu̍l E̍lɔ̄ŋ nda̍ pūa̍a̍ ndūa̍a̍ māā sāwāla̍ ya̍ Mɛ̍lɛ̄ka̍ dɔ̄ū a̍ sa̍lā lūāmāa̍ o̍kɔ̄ɔ̄ la̍ŋ, 
la̍ cho̍ la᷅ŋ ni̍. Tē lā wa̍ sa̍lā lūāmāa̍ sōlīo̍o̍ o̍ ma̍āŋndo̍ chōo̍ pɛ̍, sa̍lā lūāmāā kōŋ ō 
nɔ̄ mbō wa̍ o̍ ma̍āŋndo̍ tɛ̄ɛ̄ŋ kpe̍e̍kpe̍i̍ mī yīŋnde̍ŋ lē lo̍ lēbɛ̄ŋgu̍ ha̍a̍ mī pāa̍le̍ŋ lē 
sɛ̄ dīi̍mā ndɔ̄ɔ̍. 

10Tē pāa̍le̍ŋ le̍ sɛ̄ pɛ̍, wānā so̍līāā lāsa̍lāa̍ ō wōōnu̍ŋ nyɛ᷅lā ndɔ̄la̍ so̍līāā lāsa̍lāla̍ŋ, 
tē ō wōūnu̍ŋ pɛ̍ do᷅mā le̍bɛ̍ŋgo̍o̍ ō wōūnu̍ŋ do᷅mā vi̍lɛ̄īyo̍ lēchōo̍. O̍ ko̍ŋ kɔ̍ɔ̍lī, ō kɔ̍ 
ko̍o̍ndīāā pūltā sa̍lā lūāmāā kōŋ o̍ ma̍āŋndo̍ chōo̍ ō dīī la̍ŋ o̍ ma̍āŋndo̍ īkɛ̄i̍ lo̍ŋ. 

11Tē ō dīī la̍ŋ lo̍ŋ pɛ̍, ō sōli̍ nyɛ̄la̍ cho̍ ndu̍ la̍ŋ le̍kɔ̍ɔ̍ la̍ŋ, ō wōūnu̍ŋ nyɛ̍lā chēle̍ŋ, o̍ 
ko̍ŋ kɔ̍ɔ̍lī, ō kɔ̄ndū pūltā lāŋ o̍ kūɛ̄ a̍ la̍ŋ o̍ dɔ̍ɔ̍ŋgɔ̍ nya̍ chō ko̍ŋ ndo̍ da̍ŋga̍la̍ o̍ fo̍ndā 
dīāndāa̍ ō cho̍ te̍ŋge̍le̍ŋ ndo̍. 

12Yīŋnde̍ cho̍ o̍ ma̍āŋndo̍ ho̍ō chōo̍ le̍ŋ lē nɔ̍ mī lē nyu᷄m te̍, lē nɔ̄ mī lē wa̍ sānde̍i̍ 
le̍ te̍le̍ŋ o̍ te̍le̍ŋ. Le̍la̍ŋ īdīi̍ o̍ īdīi̍ wānā so̍līāā lā sa̍lāa̍ ō nɔ̄ mbō chɔ̄ɔ̄lu̍ yɔ̄mnde̍ 
dɔ̄wɔ̄ɔ̄ o̍ yīŋ, o̍ ko̍ŋ kɔ̍ɔ̍lī, mbō bɛ̄ɛ̄ndi̍a̍a̍ sa̍lālā lūāmāālā nɔ̍ mī lā sōli̍ŋ pa̍a̍le̍ le̍ŋ 
nda̍ŋ o̍ ma̍āŋndo̍ chōo̍. O̍ ko̍ŋ kɔ̍ɔ̍lī, chɔ̄lu̍ cho̍ dīīnɔ᷄ŋ le̍ sa̍lā kɔ̄l nyūlōo̍ sōlīo̍o̍ wo̍, 
mbō lōm chūɛ̄īmā chɔ̄lū kōŋ o̍ ma̍āŋndo̍ chōo̍. 

13Le̍ te̍le̍ŋ o̍ te̍le̍ŋ yīŋnde̍ŋ lē nɔ̄ mī lē wa̍ sānde̍i̍ o̍ ma̍āŋndo̍ ho̍ō chōo̍, lē nɔ̍ mī lē 
nyu᷄m te̍.” 

Sāwāa̍ a̍ sa̍lālā ku̍lta̍ŋ o̍kɔɔ̄̄ 
14Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Sāwāa̍ a̍ sa̍lā nyɛ̄ dīāā ku̍llo̍ o̍kɔ̄ɔ̄ ndu̍ 
cho̍ ho̍ō ni̍. Pūa̍a̍ E̍lɔ̄ŋ nda̍ a̍ cho̍ wānāā sōlīāā lāsa̍lāa̍ wa̍ nda̍ nɔ̍ ni̍ mā sōli̍ sa̍lāa̍ 
ho̍ō o̍ ma̍āŋndo̍ lāchī o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. 

15Wāna̍ cho̍ wā sa̍lāla̍ŋ sōlīo̍o̍ a̍ te̍le̍ŋ ko̍ŋ ndo̍, ō nɔ̄ mbō kɔ̄ndū kōlō tānā kōŋ bāa̍ 
cha̍, o̍ cho̍ ko̍ŋ o̍ mūūli̍āŋ a̍ chūɛ̄īmā ɔ̄li̍fīi̍ya̍ŋ ndo̍, mbō lōm ndu̍ o̍ ma̍āŋndo̍ chōo̍ 
lātūlu̍ a̍ nyɛ̄m chūŋ kɛ̄ndɛ̄ŋ mu᷅ŋ kpo̍u̍. Tē chūŋ sa̍lā kōŋ ō kōma̍l la̍ pɛ̍, ya̍ Mɛ̍lɛ̄ka̍ 
Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

16Tē wānā so̍līāā lāsa̍lāa̍ ō sōli̍ kōlo̍ bā cha̍ kōŋ sa̍lāa̍ pɛ̍, ō tɔ᷄ cho̍ lō wo̍, E̍lɔ̄ŋ nda̍ 
pu̍a̍a̍ ndūa̍a̍ nyɛ̄ ndā di̍a̍a̍ cho̍ ko̍ŋ ni̍. Ndu̍yɛ̍ tē ā wa̍ kōlōo̍ ho̍ō bɛ̄ɛ̄ndīa̍a̍ pɛ̍, ā 
du̍a̍ū yi̍i̍sīi̍ o̍ yi̍i̍sīi̍ le̍ni̍ŋ te̍. Ndu̍yɛ̍, ā nɔ̄ mā dē nyɛ̄ dīa̍a̍ ho̍ō o̍ fo̍ndā nī di̍a̍ndāa̍ o̍ 
la̍u̍ ba̍lu̍ Tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍. 

17Kōlōo̍ ho̍ō tē ā wa̍ ndu̍ bɛ̄ɛ̄ndīa̍a̍ pɛ̍, ā nɔ̍ mā dɔ̄ū yi̍i̍sīi̍ o̍ yi̍i̍sīi̍ le̍ni̍ŋ te̍. Sa̍lā 
lūāmāā nda̍ sōli̍ o̍ ya̍ Mɛ̍lɛ̍ka̍ lo̍ wo̍, o̍ nda̍a̍ cho̍ ko̍ŋ ni̍, ō ya̍ I̍ ke̍ nda̍ wo̍. Ndu̍yɛ̍ ō 

ya̍ I̍ ke̍ ko̍ŋ E̍lɔ̄ŋ nda̍ pūa̍a̍ ndūa̍a̍ wo̍, ndu̍ cho̍ sa̍lā dīāndāā kpe̍e̍kpe̍i̍yo̍ ni̍, mɛ̄ɛ̍ i̍ 
cho̍ nu̍a̍ā a̍ sa̍la̍ cho̍ le̍ yɔ̄ŋ wɔ̄ɔ̍ŋndo̍ fāŋāa̍, a̍ sa̍lā bīōndɔ᷄ŋndo̍ yɛ̍ ko̍ni̍. 

18Pūa̍a̍ fu̍la̍ o̍ pūlāle̍ E̍lɔ̄ŋ nde̍ŋ chōo̍ wa̍ ki̍nɛ̍i̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ 
yu̍ŋgu̍la̍ ndāla̍ŋ lāchī kɛ᷅, nda̍ ko̍ni̍ nɔ̍ ni̍ mā dē nyɛ̍ dīāā sa̍lā ku̍llo̍ ho̍ō. Kāni̍ 
fo̍ndōle̍, sa̍lā nyɛ̄ dīāā ku̍l nda̍ lūām a̍ Yā Mɛ̄lɛ̄ka̍ Ya̍a̍wɛ̄ɛ̄ lo̍ wo̍, ō tɔ᷄ lo᷅ wo̍ o̍ nda̍a̍ 
cho̍ ko̍ŋ ni̍. Ndu̍yɛ̍ ō fu̍la̍ o̍ pūa̍a̍ E̍lɔ̄ŋ nda̍ kɔ̄ɔ̄lī, wānā o̍ wānā pi̍la̍ŋ nyɛ̍ dīāā sa̍lā 
nda̍ chō ko̍ŋ yɔ̍ŋgū le̍ nda̍ wo̍ pɛ̍, mɛ̄ɛ̍ ō tɛ̄ɛ̄mbu̍u̍ sāwāa̍ ya̍ Mɛ̍lɛ̍ka̍ o̍ hɔ̄l.” 

19O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hīāū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ 
āā, 

20“Chɔ̍ŋ a̍ E̍lɔ̄ŋ mbō kūɛ̄ a̍ pūa̍a̍ ndūa̍a̍, pāa̍le̍ nda̍ wa̍ ō pīlɛ̍ hɛ̄līo̍o̍ pɛ̍ māā wānā 
so̍līāā lāsa̍lāa̍, sa̍lālā wānā ko̍ŋ ō nɔ̄ mbō sōli̍ la̍ŋ, la̍ŋ la̍ cho̍ ni̍. Ō nɔ̄ mbō hīŋ a̍ 
kōlō kɛ̄ndɛ̄ kɛ̍ndɔ̄ɔ̍ sa̍lāa̍ pa᷅ŋnda̍ŋ lā tīɔ̍ɔ̍ŋ nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. Sa̍lā nyɛ̄ 
dīāā ku̍llo̍ bɛ̍ɛ̍, nu̍a̍ā ko̍ni̍ nda̍ nɔ̄ ni̍ mā tūu̍ ndu̍. Tē ā sōli̍ pɛ̍ o̍ ti̍ŋ sa̍lāa̍ īdīi̍yo̍, a̍ 
si̍o̍u̍ ō tɔ̄ɔ̍ sa̍lāa̍ sōlī īchɔ̄llo̍. 

21Kōlōo̍ ho̍ō tē ā wa̍ ndu̍ bɛ̄ɛ̄ndīa̍a̍ bēe̍dīi̍yo̍ pɛ̍, ā nɔ̄ mā bīŋu̍la᷅ŋ ndu̍ a̍ chūɛ̄īmā 
ɔ̄li̍fīi̍ya̍ŋ o̍ hɛ̄ŋgɛ̍i̍ kpa̍yāŋdo̍ ni᷄ŋ. O̍ ko̍ŋ kɔ̍ɔ̍lī, mā yīmi̍ yi̍mi̍ bēe̍dīi̍ nda̍ chō ko̍ŋ 
bɛ̍ɛ̍ndīāā wo̍ kpūŋgba᷄ŋ. Tē ā chīi̍ ndu̍ bɛ̄ɛ̄ndīāā pɛ̍, ā chūa̍ ndu̍ ā sōli̍ ndu̍ sa̍lāa̍ 
māā sa̍lā nyɛ̄ dīāā ku̍l o̍ ya̍ Mɛ̍lɛ̄ka̍ lo̍. Tē chūŋ kōŋ ko̍ma̍l la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ 
I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

22Māsa̍ wānāā sōlīāā lāsa̍lāa̍, o̍ fu̍lā o̍ pūa̍a̍ E̍lɔ̄ŋ nda̍ tɛ̄ɛ̄ŋ ndo̍, ndu̍ nɔ̍ ni̍ mbō 
bɛ̄ɛ̄ndi̍a̍a̍ sa̍lāa̍ ho̍ō. Chɔ̍ŋ a̍ te̍le̍ŋ ndo̍ ho̍ō mbō kūɛ̄ a̍ lāchī kɛ̍, nyɛ̄ nda̍ nɔ̄ mā wa̍ 
tōsāa̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍ fɛ̍ɛ̍ŋ a̍ fɛ̍ɛ̍ŋ ndo̍, ndu̍ cho̍ ke̍ŋ ni̍. Ndu̍yɛ̍ sa̍lāa̍ ho̍ō 
ā nɔ̄ mā lōm ndu̍ kpo̍u̍ o̍ ma̍āŋndo̍ chōo̍. 

23Nyɛ̄ dīa̍a̍ o̍ nyɛ̄ dīāā ku̍l wānā so̍līāā lāsa̍lāa̍ ō yɔ̄ŋgu̍ sa̍lāa̍ pɛ̍, ō lōmnu᷄ŋ kpo̍u̍, ō 
nɔ̍ mbō dēnu᷄ŋ te̍.” 

Sa̍lāla̍ŋ le̍ yɔŋ̄ wɔɔ̄ŋ̍ndo̍ fāŋāa̍ 
24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

25“Di̍mu̍l E̍lɔ̄ŋ nda̍ pūa̍a̍ ndūa̍a̍ māā sāwāla̍ ya̍ Mɛ̄lɛ̄ka̍ dɔ̄ū a̍ sa̍lāla̍ fa̍ŋā yɔ̄ŋ 
wɔ̄ɔ̍ŋndo̍ o̍kɔ̄ɔ̄ la̍ŋ, la̍ŋ la̍ cho̍ la᷅ŋ ni̍. Chɔ̄lū nda̍ nɔ̄ le̍ sa̍lā fāŋā yɔ̄ŋ wɔ̄ɔ̍ŋndo̍ wo̍, ā 
nɔ̄ mā dīī ndu̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī, nāa̍ chɔ̄lu̍ cho̍ le̍ sa̍lā lūāmāa̍ wo̍ ō nɔ̄ le̍ 
dīīnɔ᷄ŋ wa̍. Kāni̍ fo̍ndōle̍, sa̍lā nda̍ chō ho̍ō sōlī a̍ chɔ̄lōo̍ ho̍ō wo̍, sa̍lā dīāndāa̍ hi̍o̍u̍ 
kpo̍u̍ wo̍ o̍ cho̍ ni̍. 

26Wānā so̍līāā lāsa̍lāa̍ o̍ cho̍ sa̍lāa̍ ho̍ō sōlī wo̍, ndu̍ pīlɛ̍ kpe̍ nɔ̍ ni̍ mbō dē sa̍lāa̍ 
ho̍ō. Ndu̍yɛ̍ o̍ fo̍ndā nī di̍a̍ndāa̍ o̍ nɔ̍ ni̍ mbō dē nyɛ̄ dīa̍a̍ ho̍ō, o̍ la̍u̍ ba̍lu̍ tɛ̍ndīi̍ 
chɔ᷅m māā Mɛ̄lɛ̄ka̍ chō a̍ nya̍ la̍tu̍lu̍ wo̍. 

27Chɔ̄lū nda̍ chō ho̍ō dīyɔ̄ɔ̄ le̍ sa̍lāa̍ ho̍ō sōlīo̍o̍ wo̍, nyɛ̍ o̍ nyɛ̍ pi̍la̍ŋ vi̍sīŋ ndɔ᷄ŋ pɛ̍, 
mɛ̄ɛ̍ ō tɛ̄ɛ̄mbu̍u̍ sāwāa̍ ya̍ Mɛ̍lɛ̄ka̍ o̍ hɔ̄l. Kōo̍ma̍ ndūa̍ŋ bɛ̍ɛ̍ ma̍ fāsa̍ŋa̍ŋ o̍ dōma̍ 
wānā pɛ̍, ā nɔ̄ mā kɔ̍ tɔ̍ɔ̄ dōmā ko̍ŋ o̍ fo̍ndāŋ nī di̍a̍ndāa̍. 

28O̍ ko̍ŋ kɔ̍ɔ̍lī, vīsīŋ sa̍lāŋ mu᷅ŋ tē o̍ kpɛ̍ɛ̍nɛ̍i̍ pūūlūe̍i̍ ni̍ŋ nda̍ yāu̍ mu̍ŋ ni̍, tē ā chīi̍ 
pɛ̍ kpo̍u̍, kpɛ̍ɛ̍nɛ̍i̍ pūūlūīī kēŋ ā nɔ̄ mā pɛ̄l ndi̍. Tē o̍ kpɛ̍ɛ̍nɛ̍i̍ cho̍ ī tōōsīāā a̍ chīli̍ŋi̍i̍ 
būlɔ̍ŋsīi̍ye̍ ve̍ ni᷄ŋ nda̍ yāu̍ ndu̍ ni̍, kpɛ̍ɛ̍nɛ̍i̍ ke̍ŋ ā nɔ̄ mā su̍sa̍ ndi̍, mā tūe̍i̍ ndi̍ a̍ 
mɛ̄ŋnda̍ŋ fo̍ fo̍. 

29Ndu̍yɛ̍ sa̍lāa̍ ho̍ō, wāŋ pīāāndūa̍a̍ o̍ yu̍ŋgu̍ wānāā sōlīāā lāsa̍lāa̍ chōo̍ ki̍nɛ̍i̍, ō kɛ᷅ 
o̍ kɛ᷅ nɔ̄ di̍ mbō dē ndu̍. Sa̍la̍ cho̍ ō dīāndāā ya̍ Mɛ̄lɛ̄ka̍ o̍ hɔ̄l mbo̍ hīāū kpo̍u̍ wo̍ o̍ 
cho̍ ni̍. 

30Kɛ̄ tē ō wa̍ pɛ̍ mā dīī chɔ̄lōo̍ le̍ sa̍lā fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, le̍ mī ya̍ Mɛ̍lɛ̄ka̍ 
ma᷄l wāŋnda̍ le̍ yɔ̄ŋndā wɔ̍ɔ̍ŋndo̍, mā kūɛ̄ a̍ kōo̍ma̍ chɔ̄lū kōŋ o̍ tɛ̍ndīi̍ chɔ᷅m māā 
Mɛ̍lɛ̄ka̍ chō a̍ nya̍ la̍tu̍lu̍ wo̍ ni᷄ŋ, le̍ mā kɔ̍ so̍lī ma̍ŋ sa̍lāa̍ o̍ fo̍nda̍ cho̍ ō dīāndāā 
wo̍ pɛ̍, chɔ̄lū nda̍ chō ko̍ŋ di̍yɔ̄ɔ̄ wo̍, wānā o̍ wānā nɔ̍ mbō dē vīsīŋ ndɔ᷄ŋ te̍. Ā nɔ̄ 
mā lōm chɔ̄lū kōŋ kpo̍u̍. 

Lɛ̄vi̍ti̍kɔ̍ɔ̄ 7 

A̍ mɛɛ̄ ̍nda̍ nɔ ̄mā sōli ̍sa̍lālā lābīōndɔŋ᷄nda̍ŋ yɛ ̍o̍kɔɔ̄̄ 
1“Sāwāla̍ cho̍ a̍ sa̍lālā lābīōndɔ᷄ŋndo̍ o̍kɔ̄ɔ̄ la̍ŋ, la̍ŋ la̍ cho̍ la᷅ŋ ni̍. Ndu̍yɛ̍ lā chō sa̍lālā 
dīāndāā mi̍ lā hīāū la᷅ŋ kpo̍u̍. 

2Chɔ̄lū nda̍ nɔ̄ le̍ sa̍lā lāpūɛ̍ɛ̍ŋndo̍ sōlīo̍o̍ wo̍, ā nɔ̄ mā dīī ndu̍ o̍ fo̍ndāŋ nda̍ dīī 
chɔ̍lū sa̍lā lūāmāa̍ wo̍. Tē ā dīī chɔ̄lōo̍ ho̍ō pɛ̍, ā fāsa̍ŋi̍a̍a̍ kōo̍ma̍ ndūa̍ŋ o̍ ma̍āŋndo̍ 
kpēŋgo᷄ŋ vēllāa̍ vēllē. 

3Ndu̍yɛ̍ chɔ̄lōo̍ ho̍ō chūɛ̄īma̍ cho̍ ndu̍ o̍ īdīāl la̍ŋ ni̍, ma̍ cho̍ ndu̍ o̍ lōmnde̍ŋ nda̍ŋ 
ni̍, a̍ chūɛ̄īma̍ cho̍ ndu̍ ni᷄ŋ mi̍ mā hōlnu᷄ŋ pu̍lo̍ŋ nda̍ŋ, ā nɔ̄ mā sōli̍ ma̍ŋ mā lōm 
ma̍ŋ o̍ ma̍āŋndo̍ chōo̍, lātūlu̍ 

4a̍ bɔ̄ŋgu̍ŋ ndɔ̄ŋ mūu̍ŋ ndo̍ŋ, ndu̍yɛ̍ a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, a̍ yēmi̍i̍ 
hɔ᷅lle̍, sōlīo̍o̍ ndi̍ le̍nde̍ a̍ bɔ̄ŋgu̍ŋ mūu̍ŋ ndo̍ŋ. 

5Wānā so̍līāā lāsa̍lāa̍ ō nɔ̄ mbō lōm nyɔ̄ɔ̍ŋ mu᷅ŋ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍. Sa̍lāa̍ ho̍ō ndu̍ cho̍ sa̍lā pāāwā lābīōndɔ᷄ŋndo̍ ni̍. 

6Wāŋ pīāāndūa̍a̍ o̍ yu̍ŋgu̍ wānāā sōlīāā lāsa̍lāa̍ chōo̍ ki̍nɛ̍i̍, ō kɛ᷅ o̍ kɛ᷅, ō nɔ̄ di̍ mbō 
dē sa̍lāa̍ ho̍ō. Ndu̍yɛ̍ o̍ fo̍ndā nī di̍a̍ndāa̍, lo̍ŋ ndā nɔ̄ ni̍ mā dē sa̍lāa̍ ho̍ō. Sa̍la̍ cho̍ 
ō dīāndāā mbo̍ hīāū kpo̍u̍ wo̍ o̍ cho̍ ni̍. 

7Sa̍lā nda̍ sōlī le̍ yɔ̄ŋ wɔ̍ɔ̍ŋndo̍ fāŋāa̍ wo̍, a̍ sa̍lā nda̍ sōlī tē wāŋndo̍ ō bīōndɔ᷄ŋndo̍ 
le̍ nyɛ̄ o̍ nɔ̍ le̍ tōsāa̍ wo̍ tōsāa̍ pɛ̍ wo̍, sāwāla̍ pi᷅lɛ̍la̍ŋ kpe̍ la̍ cho̍ le̍ sa̍lāla̍ tīɔ̍ɔ̍ŋnda̍ŋ 
ndāŋ ni̍. Sa̍lālā tīɔ̍ɔ̍ŋ nda̍ŋ nda᷅ŋ kpo̍u̍, chɔ̄lūāā nda̍ chō dīū le̍ la̍ŋ sōlīo̍o̍ wa̍, wānā 
sōlīāā lāsa̍lā cho̍ la̍ŋ sōlīo̍o̍ wo̍, ndu̍ nɔ̍ vīsīŋ mu᷅ŋ ni̍. 

8O̍ ko̍ŋ kɔ̍ɔ̍lī, chɔ̄lu̍ cho̍ le̍ sa̍lā lūāmāa̍ sōlīo̍o̍ wo̍ tē ā dīī chɔ̄lū kōŋ pɛ̍, wānā so̍līāā 
lāsa̍la̍ cho̍ sa̍lā kōŋ sōlīo̍o̍ wo̍, ndu̍ nɔ̍ yāu̍ chɔ̄lū kōŋ ni̍. 

9O̍ ko̍ŋ kɔ̍ɔ̍lī, sa̍lālā nyɛ̄ dīāā lāku̍lta̍ŋ lā nda̍ bɛ̄ɛ̄ndīāā na̍a̍ lu̍a̍māā lābēe̍dīi̍ya̍ la̍ŋ, 
a̍ lā nda̍ bɛ̄ɛ̄ndīāā o̍ hɛ̄ŋgɛ̍i̍ kpa̍yāŋndo̍ ni᷄ŋ nda̍ŋ, a̍ ō nda̍ bɛ̄ɛ̄ndīāā o̍ hɛ̄ŋgɛ̍i̍yo̍ ni᷄ŋ 
ndo̍, la̍ŋ nda̍ŋ ki̍nɛ̍i̍, wānā sōlīāā lāsa̍lāa̍, o̍ cho̍ wā sa̍lāa̍ sōlīo̍o̍ wo̍ ndu̍ nɔ̍ la̍ŋ ni̍. 

10O̍ ko̍ŋ kɔ̍ɔ̍lī, sa̍lā o̍ sa̍lā nyɛ̄ dīāā ku̍l, o̍ nda̍ mūūli̍āŋ a̍ māchūɛ̄ī ni̍, ɔ̄ɔ̄ mbō wa̍ ō 
vēsɛ̍i̍ le̍nde̍, wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, nda̍ kpo̍u̍ nɔ̍ 
ni̍ mā sɔ̄la̍ ndu̍. Ndu̍yɛ̍ mā pīɔ̄ūva᷅ŋ ndu̍ kpɛ̍ŋnji̍.” 

A̍ sa̍lā kɔl̄ nyūlōo̍ o̍kɔɔ̄ ̄
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Sa̍lālā kɔ̄l nyūlūlā 
wāŋnda̍ nɔ̄ mā sōli̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ la̍ŋ ki̍nɛ̍i̍, sāwāla̍ cho̍ a̍ sa̍lālā lāŋ o̍kɔ̄ɔ̄ 
la̍ŋ, la̍ŋ la̍ cho̍ la᷅ŋ ni̍. 

12Tē wāŋndo̍ ō wa̍ hūnɔ̄ɔ̍ a̍ sa̍lā ba̍li̍ka̍a̍ o̍ ya̍ Mɛ̍lɛ̄ka̍ lo̍ pɛ̍, wānā ko̍ŋ ō nɔ̄ mbō hīŋ 
a̍ bēe̍dīi̍la̍ yɛ̍ yɛ̍la̍ŋ o̍ bā, bēe̍dīi̍ nda̍ tōōsīāā ā do̍ū yi̍i̍sīi̍ le̍, ndu̍yɛ̍ mā mūūli̍āŋ ko̍lo̍ 
ndɔ̄ɔ̍ a̍ chūɛ̄īmā ɔ̄li̍fīi̍ya̍ŋ ndo̍, a̍ bēe̍dīi̍ fɛ̍fɛ̍dɛ̍ɛ̍ nda̍ tōōsīāā ā do̍ū yi̍i̍sīi̍ le̍, tē ā 
tōōsi̍a̍a̍ ndu̍ pɛ̍ ā sūu̍ chūɛ̄īmā Ɔ̄līfīi̍ya̍ŋ lēchōo̍ wo̍, a̍ ō nda̍ tōōsīāā a̍ kōlō kɛ̍ndɛ̄ 
kɛ̍ndɔ̄ɔ̍ mā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ ndo̍. 

13Tē wāŋndo̍ ō wa̍ hūnɔ̄ɔ̍ a̍ sa̍lā kɔ̄l nyūlōo̍ ho̍ō le̍ ya̍ Mɛ̍lɛ̄ka̍ ba̍li̍ka̍a̍ mēllo̍ pɛ̍, ō 
nɔ̄ mbō hīŋ a̍ bēe̍dīi̍ fɛ̍fɛ̍dɛ̍ɛ̍ nda̍ tōōsīāā ā do̍ū yi̍i̍sīi̍ le̍ni̍ŋ te̍ wo̍. 

14Bēe̍dīi̍la̍ yɛ̍ yɛ̍la̍ŋ nda̍ŋ ō kɛ᷅ o̍ kɛ᷅ ō nɔ̄ mbō yɔ̄ŋgu̍ kpūŋgbɛ̄i̍ pīlɛ̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍ māā kē. O̍ ko̍ŋ kɔ̍ɔ̍lī, chɔ̄lū nda̍ chō dīyɔ̄ɔ̄ le̍ sa̍lāa̍ ho̍ō sōlīo̍o̍ wo̍, wānā 
so̍līāā lāsa̍la̍ cho̍ kōo̍ma̍ chɔ̄lū kōŋ fāsa̍ŋi̍a̍a̍ o̍ ma̍āŋndo̍ wo̍, ndu̍ nda̍ nɔ̄ ni̍ mā ke̍ 
bēe̍dīi̍ ko̍ŋ. 

15Ndu̍yɛ̍ chɔ̄lū nda̍ chō ko̍ŋ di̍yɔ̄ɔ̄ le̍ sa̍lā kɔ̄l nyūlōo̍ sōlīo̍o̍ le̍ Mɛ̄lɛ̄ka̍ ba̍li̍ka̍a̍ mēllo̍ 
wo̍, vīsīŋ ndɔ᷄ŋ ā nɔ̄ mā dē mu̍ŋ pāa̍le̍ le̍ŋ kpo̍u̍, ŋ̄ nɔ̍ mī ŋ̄ lɔ᷄l ku̍ya̍ le̍. 

16Kɛ̍ tē ō wa̍ pɛ̍ māā sa̍lā wāŋndo̍ chu̍a̍ būŋgɛ̄i̍ yo̍ māā ndu̍ o̍ hi᷅ŋ sōlīo̍o̍ ni̍, ɔ̄ɔ̄ mbō 
wa̍ māā sa̍lā wāŋndo̍ pīla̍ o̍ kɛ̍ɛ̍si̍a̍a̍ a̍ kɔ̄l ndɔ̄ɔ̍ wo̍ māā ndu̍ o̍ hi᷅ŋ sōlīo̍o̍ ni̍ pɛ̍, 
vīsīŋ sa̍lāŋ mu᷅ŋ ā dīā mu̍ŋ pāa̍le̍ nda̍ chō le̍ŋ sa̍lā kōŋ sōlī le̍ŋ, ndu̍yɛ̍ ŋ̄ kɛ᷅ kɛ̍ lo̍ 
ku̍ya̍ pɛ̍, ā dīā mu̍ŋ vɛ̄lɛ̄ dīi̍mā ndɔ̄ɔ̍. 

17Kɛ̄ tē vīsīŋ mu᷅ŋ ŋ̄ chūu̍ di̍o̍ o̍ pālɛ̍i̍ ŋi̍i̍ŋīī kēŋ bɛ̄ŋgu̍ le̍, mɛ̄ɛ̍ pāa̍le̍ ya̍a̍ ndɔ̄le̍ŋ 
ni᷅ŋ, ā nɔ̄ mā lōm mu̍ŋ kpo̍u̍. 

18Sa̍lā kɔ̄l nyūlōo̍ ho̍ō, vīsīŋ ndɔ᷄ŋ tē wānā o̍ wānā o̍ de᷅ mu̍ŋ o̍ pāa̍le̍ ya̍a̍ ndɔ̄le̍ŋ 
chōo̍ pɛ̍, mɛ̄ɛ̍ wāna̍ yɔ̍ŋgu̍ sa̍lā kōŋ ndo̍, I̍ chɛ̍l sa̍lā ndɔ̄ ko̍ŋ te̍. Kɛ̄lɛ̄ŋgāā ni᷅ŋ te̍ 
mbō sɔ̄la̍ ya̍ nyɛ̄ o̍ bā le̍ ke̍ŋ. Ndu̍yɛ̍ mī sa̍lā kōŋ ō sīmnu᷄ŋ nyɛ᷅ nɔ̄ɔ̄lɛ̍i̍ ya̍ o̍ hɔ̄l. 
Ndu̍yɛ̍ wānā o̍ wānā de᷅ vīsīŋ mu᷅ŋ o̍ pāa̍le̍ ya̍a̍ ndɔ̄le̍ŋ chōo̍ pɛ̍, mɛ̄ɛ̍ ō chō dɛ̍nɛ̍ 
pa̍lāa̍ sɔ̄lā le̍ ke̍ŋ. 

19O̍ ko̍ŋ kɔ̍ɔ̍lī, tē lā wa̍ sa̍lāa̍ sōlīo̍o̍ o̍ ya̍ Mɛ̍lɛ̍ka̍ lo̍ pɛ̍, mī vīsīī nya̍ chō sa̍lā kōŋ 
sōlīo̍o̍ ve̍ ī pīla̍ŋ nyɛ̍ o̍ nyɛ̍ cho̍ ō nɔ̄ɔ̄lɛ̍i̍ ya̍ o̍ hɔ̄l pɛ̍, vīsīī kēŋ lā nɔ̍ mī lā dē ndi̍ le̍, 
lā nɔ̄ mī lā lōm ndi̍. Kɛ̍ ŋ̄ tɔ᷄ŋ mu̍ŋ mu̍ŋ, wānāa̍ cho̍ ā dīāndāā ya̍ Mɛ̍lɛ̄ka̍ o̍ hɔ̄l la̍ 
nda̍ nɔ̍ ni̍ mā dē mu̍ŋ. 

20Kɛ̍ sa̍lā kɔ̄l nyūlū nda̍ chō ho̍ō sōlī o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍, vīsīŋ sa̍lāŋ mu᷅ŋ, 
wānāā sōlīāā lāsa̍lāa̍ ō kɛ᷅ kɛ̄ tē o̍ ve̍ o̍ dīāndāā le̍ mbō dē vīsīo̍ŋ mu᷅ŋ pɛ̍, lā tōu̍ 
ndu̍ mbō fūla̍ wānāā ndūa̍a̍ tɛ̄ɛ̄ŋ po̍. 

21Ndu̍yɛ̍ wānā o̍ wāna̍ pi̍la̍ŋ nyɛ̍ cho̍ ō nɔ̄ɔ̄lɛ̍i̍ ya̍ o̍ hɔ̄l lo̍ pɛ̍, ō wa̍ di̍a̍llīi̍ cho̍ īnɔ̄ɔ̄lɛ̍i̍ 
wāna̍ chi̍e̍e̍ o̍ ŋ̄dīāl le̍ ni̍, ō wa̍ vi̍sī cho̍ o̍ di̍a̍ndāā ya̍ o̍ hɔ̄l te̍ ni̍, kɛ̄lɛ̄ŋgāā o̍ wa̍ nyɛ᷅ 
o̍ nyɛ̄ cho̍ ō nɔ̄ɔ̄lɛ̍i̍ ya̍ Mɛ̄lɛ̄ka̍ o̍ hɔ̄l, mbō dē vīsīī sa̍lā kɔ̄l nyūlū cho̍ ho̍ō ō yɔ̄ŋga᷄ŋ 
o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ pɛ̍, ā nɔ̄ mā tōū ndu̍ mā sōli̍ ndu̍ wānāā ndūa̍a̍ tɛ̄ɛ̄ŋ po̍” 

22O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

23“Di̍mu̍l I̍sɔ̄lūɛ̍i̍ya̍ māā nyɛ̄ ya̍ I̍ dīmi̍ wo̍ cho̍ ho̍ō ni̍. Nāū ni̍, chūīŋ ni̍, sāā ni̍, lā 
di̍ā chūɛ̄īmā nda᷄ŋ te̍. 

24Chɔ̄lū o̍ chɔ̄lū vi᷅ a̍ bā ndɔ̄ pɛ̍, ɔ̄ɔ̄ mī vīsī bīyāa̍ dīī ndu̍, chɔ̄lū kōŋ chūɛ̄īmā ndūa̍ŋ 
lā di̍ā ma̍ŋ te̍, kɛ̍ lā sōlī kpe̍ku̍ che̍le̍ŋ a̍ ma̍ŋ. 

25Wānā o̍ wāna̍ de᷅ chūɛ̄īmā chɔ̄lū mā nda̍ lūām sa̍lāa̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ wa̍ŋ 
pɛ̍, wānā ko̍ŋ ā nɔ̄ mā tōū ndu̍ mā sōli̍ ndu̍ wānāā ndūa̍a̍ tɛ̄ɛ̄ŋ po̍. 

26Ndu̍yɛ̍ o̍ ko̍ŋ kɔ̍ɔ̍lī, yōū o̍ yōū, a̍ chɔ̄lū o̍ chɔ̄lu̍ nɔ̍ bɔ̄ɔ̄la̍ŋ, a̍ chɔ̄lū o̍ chɔ̄lū chēle̍ŋ, 
bā o̍ bā nya̍ wa̍ īchāli̍ pɛ̍ lā di̍ā kōo̍ma̍ nda᷄ŋ te̍. 

27Wānā o̍ wāna̍ tɛ̍ɛ̍mbu̍u̍ sāwāa̍ ho̍ō pɛ̍, ā nɔ̄ mā tōū ndu̍ mā sōli̍ ndu̍ wānāā 
ndūa̍a̍ tɛ̄ɛ̄ŋ po̍.” 

28O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍ mbo̍ dīmūl 
ndu̍ āā, 

29“Di̍mu̍l wāŋnda̍ I̍sɔ̄lūɛ̍i̍ māā wānā o̍ wāna̍ hi᷅ŋ sa̍lā kɔ̄l nyūlōo̍ sōlīo̍o̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍ pɛ̍, wānā ko̍ŋ ō nɔ̄ mbō chu̍a̍ sa̍lāa̍ kōŋ ō ti᷄ŋ mbō yɔ̄ŋgu̍ ndu̍ māā kē o̍ 
ya̍ Mɛ̍lɛ̄ka̍ Ya̍a̍wɛ̄ɛ̄ lo̍. 

30Wānā ko̍ŋ ndu̍ pi̍la̍ nɔ̍ ni̍ mbō chūa̍ sa̍lā ho̍ō o̍ lābā mbō hīŋ a̍ ndu̍ māā sa̍lā 
lūāmāā o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Chɔ̄lū nda̍ chō dīyɔ̄ɔ̄ le̍ sa̍lā kōŋ sōlīo̍o̍ wo̍, wānā 
ko̍ŋ ō nɔ̄ mbō chūa̍ chūɛ̄īmā chɔ̄lū kōŋ a̍ mɛ̄ɛ̄mā chɔ̄lū kōŋ lātūlu̍, mbō hīŋ a̍ ma̍ŋ 
le̍ sa̍lāa̍ sōlīo̍o̍ ya̍ Mɛ̍lɛ̄ka̍ lāchī. Tē ō hīŋ a̍ ma̍ŋ pɛ̍, ō chu̍a̍ ni̍ko̍ mɛ̄ɛ̄mā chɔ̄lū kōŋ 
ō he̍e̍lū ma̍ŋ o̍ bāla̍ŋ chōo̍ māā sa̍lā kpe̍e̍kpe̍i̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍. 

31O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō bīī chūɛ̄īmā chɔ̄lū kōŋ mbō lōm ma̍ŋ o̍ 
ma̍āŋndo̍ chōo̍. Kɛ̍ mɛ̄ɛ̄mā chɔ̄lū kōŋ, ma̍ŋ ma̍ŋ E̍lɔ̄ŋ nda̍ pūa̍a̍ ndūa̍a̍ le̍ nda̍ ma̍ 
cho̍ ni̍. 

32Ndu̍yɛ̍, chɔ̄lū nda̍ chō ko̍ŋ di̍yɔ̄ɔ̄ le̍ sa̍lā kɔ̄l nyūlōo̍ sōlīo̍o̍ wo̍, wānā so̍līāā 
lāsa̍lāa̍, o̍ cho̍ sa̍lā kōŋ sōlīo̍o̍ wo̍ ndu̍ nya̍ kē lɔ̄lū bā kɛ̄ndɔ̄ɔ̍ ni̍. Kīo̍o̍ o̍ ndɔ̍ɔ̍ cho̍ 
ko̍ŋ ni̍. 

33Wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, ā so̍lī chūɛ̄īmā chɔ̄lūa̍a̍ 
a̍ kōo̍ma̍ chɔ̄lūa̍a̍ sa̍lālā kɔ̄l nyūlū la̍ŋ nda̍, ā nɔ̄ mā ke̍ nda̍ lɔ̄lū bā kɛ̄ndɔ̄ɔ̍, o̍ nda̍a̍ 
cho̍ ko̍ŋ ni̍. 

34Mɛ̄ɛ̄mā nda̍ chō ma̍ŋ he̍e̍lū o̍ bāla̍ŋ chōo̍ ya̍ Mɛ̍lɛ̄ka̍ lāchī wa̍ŋ ni̍, a̍ lɔ̄lū nda̍ chō 
ko̍ŋ yɔ̍ŋgū o̍ ya̍ lo̍ māā sa̍lā kɔ̄l nyūlū wō, mu̍ŋ ya̍ ī hɛ̍li̍ ni̍ mi̍ ŋ̄ wā le̍ E̍lɔ̄ŋ nda̍ 
pūa̍a̍ ndūa̍a̍ a̍ cho̍ wānāā sōlīāā lāsa̍lāa̍ wa̍. Te̍le̍ŋ o̍ te̍le̍ŋ wāŋnda̍ I̍sɔ̄lūɛ̍i̍ ā sōli̍ 
sa̍lā kɔ̄l nyūlōo̍ o̍ ya̍ lo̍ pɛ̍, vīsīŋ E̍lɔ̄ŋ nda̍ pūa̍a̍ ndūa̍a̍ ā nɔ̄ mā sɔ̄la̍ o̍ sa̍lā kōŋ ni᷄ŋ 
ndo̍ŋ mu̍ŋ cho̍ mu̍ŋ ni̍. 

35Pūa̍a̍ E̍lɔ̄ŋ nda̍, sa̍lā kɔ̄l nyūlū nda̍ lūām o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍, pɛ᷄llo̍ o̍ nda̍a̍ 
cho̍ ko̍ŋ ni̍. Bōōndi̍i̍ nda̍ sɔ̄la̍ hɛ̄līo̍o̍ māā wānāā sōlīāā lāsa̍lā ve̍, o̍ ko̍ŋ ya̍ I̍ di̍mi̍ 
ni̍ māā, pɛ᷄l nda̍ nɔ̄ le̍ sɔ̄lāa̍ wo̍ cho̍ ko̍ŋ ni̍. 

36Pāa̍le̍ nda̍ sɔ̄la̍ hɛ̄līo̍o̍ māā wānāā sōlīāā lāsa̍lā le̍ŋ, o̍ pāa̍le̍ le̍ŋ ya̍ I̍ di̍mūl 
wāŋnda̍ I̍sɔ̄lūɛ̍i̍ ni̍ māā le̍ te̍le̍ŋ o̍ te̍le̍ŋ, tē ā sōli̍ sa̍lā kɔ̄l nyūlōo̍ pɛ̍, māā pɛ᷄l 
wāŋnda̍ ha̍ā ā nɔ̄ mā sɔ̄la̍ wo̍ ndu̍ cho̍ ko̍ŋ ni̍, ha̍a̍a̍ mbō kūɛ̄ a̍ yu̍ŋgu̍la̍ ndāla̍ŋ 
lāchī kɛ᷅.” 

37Sāwāla̍ŋ nda᷅ŋ la̍ cho̍ le̍ sa̍lālā na̍a̍ ŋ̄ dīmi̍ la᷅ŋ nda᷅ŋ ni̍, sa̍lā lūāmāa̍ ni̍, a̍ sa̍lā nyɛ̄ 
dīāā ku̍llo̍, a̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍, a̍ sa̍la̍ so̍līŋ le̍ bīōndɔ᷄ŋnda̍ŋ ndo̍, a̍ sa̍la̍ 
cho̍ le̍ wāŋndo̍ hɛ̄līo̍o̍ le̍ kpe̍ku̍ Mɛ̄lɛ̄ka̍a̍ wo̍, a̍ sa̍lā kɔ̄l nyūlōo̍. 

38Pāa̍le̍ wāŋnda̍ I̍sɔ̄lūɛ̍i̍ ā wa̍ o̍ Pēmbīī Sa̍a̍nāīve̍ chōo̍ o̍ lɛ̄ŋndē po̍lte̍ŋ ni᷄ŋ nde̍ŋ, 
pāa̍le̍ le̍ŋ Mɛ̄lɛ̄ka̍ Ya̍a̍wɛ̄ɛ̄ dīmu̍l Mūu̍sē ni̍ le̍ mbō dīmu̍l wāŋnda̍ I̍sɔ̄lūɛ̄ī mā kūɛ̄ a̍ 
sa̍lālā ndāla̍ŋ o̍ Pēmbīī Sa̍a̍nāīve̍ chōo̍. 

Lɛ̄vi̍ti̍kɔ̍ɔ̄ 8 

Sāwāla̍ŋ a̍ mɛɛ̄ ̍El̍ɔŋ̄ nda̍ pūa̍a̍ ndūa̍a̍ ā nɔ ̄mā wa᷄ ā yɔŋ̄a᷄ŋ o̍ Mɛl̄ɛk̄a̍ lo̍ le̍ wa̍li ̍Mɛl̄ɛk̄a̍a̍ yɛ ̄
o̍kɔɔ̄ ̄

(Ɛ̍sɔ̍dɔ̍ɔ̄ 29:1-37) 

1O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍ mbo̍ di̍mūl ndu̍ 
āā, 

2“Hu̍ŋ a̍ E̍lɔ̄ŋ nda̍ pūa̍a̍ ndūa̍a̍ o̍ tɛ̍ndīi̍ chɔ᷅m māā Mɛ̍lɛ̄ka̍ Ya̍a̍wɛ̄ɛ̄ chō a̍ nya̍ lātūlu̍ 
wo̍ sōndōo̍, lātūlu̍ a̍ dōmāla̍ wānāā so̍līāā lāsa̍lāa̍, ndu̍yɛ̍ a̍ chūɛ̄īmā nda̍ tālā 
wa᷅ŋndo̍ o̍ lēbōl le̍ ndu̍ kɛ̄sīo̍o̍ o̍ kpe̍ŋgbo̍o̍ ni᷄ŋ nda̍ŋ, a̍ nāū tōōyōo̍ le̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍ sōlīo̍o̍, a̍ sāā ko̍ndu̍a̍a̍ ā ŋīɔ̍ɔ̍ŋ, a̍ bēe̍dīi̍ nda̍ tōōsīāā ā do̍ū yi̍i̍sīi̍ le̍ wo̍ 
o̍ kāmbɛ̍i̍yo̍ ni᷄ŋ. 

3Ndu̍yɛ̍, mā chu̍u̍ŋgi̍a̍a̍ I̍sɔ̄lūɛ̍i̍ya̍ kpo̍u̍ lo̍ŋ.” 

4O̍ ko̍ŋ kɔ̍ɔ̍lī, mi̍ Mūu̍sē o̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Mbo̍ tōsā mi̍ 
wāŋnda̍ I̍sɔ̄lūɛ̄ī a̍ chu̍ūŋgi̍āŋ kpo̍u̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ 
la̍tu̍lu̍ wo̍ sōndōo̍. 

5Mi̍ Mūu̍sē o̍ lo᷅ o̍ ko̍ŋ mbo̍ dōōnu᷄ŋ nda̍ ko̍na̍, mbo̍ dīmūl nda̍ āā, “Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ ve᷅m ya̍ le̍ tōsāa̍ wo̍, ndu̍ ya̍ hi᷅ŋ ho̍ō tōsāa̍ ni̍.” 

6O̍ ko̍ŋ kɔ̍ɔ̍lī mī Mūu̍sē o̍ hu᷅ŋ a̍ E̍lɔ̄ŋ nda̍ pūa̍a̍ ndūa̍a̍ wāŋnda̍ lāchī, mbo̍ pūlū nda̍ 
le̍ mā sīmnu᷄ŋ a̍ di̍a̍ndāā Mɛ̄lɛ̄ka̍ o̍ hɔ̄l. 

7Mi̍ Mūu̍sē o̍ lo᷅ o̍ ko̍ŋ mbo̍ wōū E̍lɔ̄ŋ dōmā vi̍lɛ̄ī wānāā sōlīāā lāsa̍lāa̍ ā wōōnūŋ 
le̍bɛ̍ŋgu̍ wo̍, mbo̍ chūā yāu̍le̍ kōlāle̍ŋ mbō yīī lēchōo̍ ndu̍ o̍ chāŋ. Mbo̍ mūli᷄ŋ mbo̍ 
wōu̍ ndu̍ dōmā vi̍lɛ̄i̍ nɔ̍ mbō wa̍ o̍ dōmā ko̍ŋ chōo̍, a̍ dōmā bi̍ŋgī nda̍ wōōnūŋ o̍ 
dōmā le̍cho̍o̍ ko̍ŋ chōo̍ le̍ Mɛ̄lɛ̄ka̍ dīōmndo̍ nyūnāa̍ wo̍. Mɛ̄ɛ̍ o̍ wo̍u̍ ndu̍ dōmā 
bīŋgī kōŋ, mbo̍ yīī ndu̍ kōlāla̍ i̍pɛ̍ŋgɛ̍la̍ wa̍ o̍ dōmā ko̍ŋ lā tōōsīāā a̍ pa̍tāŋndā 
kɛ̄ndɛ̄ kɛ̍ndɛ̄la̍ŋ o̍ chāŋ. Mi̍ dōmāa̍ ō wā E̍lɔ̄ŋ ō yīyāā lēkɔ̄ɔ̍ le̍nde̍. 

8Mi̍ Mūu̍sē o̍ lo᷅ o̍ ko̍ŋ mbo̍ chūā nyɛ̍ wa᷅ wa̍nāā sōlīāā lāsa̍lāa̍ o̍ tākpāa̍ o̍ dōmāa̍ 
chōo̍ wo̍, mbo̍ bāā E̍lɔ̄ŋ. Mbo̍ chūā nyɛ̄lā nda̍ nyūnā Mɛ̍lɛ̄ka̍ dīōm a̍ la̍ŋ nda̍ŋ, 
Yu̍lūīm a̍ Tu̍mīm mbo̍ wōū ndu̍ o̍ yu̍fɔ̄ nyɛ̄ kōŋ ni᷄ŋ. 

9Mbo̍ chūā mɔ̍si̍l vi̍lɛ̄īyo̍, mbo̍ wōū ndu̍, o̍ ko̍ŋ kɔ̍ɔ̍lī, mbo̍ chūā nyɛ̄ nda̍ tōōsi̍a̍a̍ a̍ 
ko̍o̍līi̍ye̍ wo̍, o̍ chɔ᷅m māā wāŋndo̍ ō chō ō yɔ̄ŋga᷄ŋ o̍ Mɛ̄lɛ̄ka̍ lo̍ le̍ kpe̍ku̍ Mɛ̄lɛ̄ka̍a̍ 
wo̍, mbo̍ hāndū E̍lɔ̄ŋ o̍ mɔ̍si̍l vi̍lɛ̄ī o̍ wo̍u̍ ndu̍ ko̍ŋ o̍ lēbōllo̍ lāchī, mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l ndu̍ yɛ̍. 

10O̍ ko̍ŋ kɔ̍ɔ̍lī, mi̍ Mūu̍sē o̍ chu̍ā chūɛ̄īmā nda̍ tālā wāŋndo̍ o̍ lēbōl le̍ ndu̍ kɛ̄sīo̍o̍ o̍ 
kpe̍ŋgbo̍o̍ ni᷄ŋ le̍ nda̍ŋ, mbo̍ fāsāŋīāā ma̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ 
a̍ nda̍ la̍tu̍lu̍ wo̍, ndu̍yɛ̍ a̍ o̍ nyɛ̄ o̍ nyɛ̍ wa̍ lēni᷄ŋ, mbo̍ dīndī la̍ŋ Mɛ̄lɛ̄ka̍ o̍ hɔ̄l. 

11Ndu̍yɛ̍, mbo̍ fāsāŋā vɛ̄lɛ̄ chūɛ̄īmā māŋ o̍ ma̍āŋ nda̍ sōlī sa̍lāla̍ŋ chōo̍ wo̍ lē 
ŋɔ᷄mmɛ̍ū, mbo̍ fāsāŋīāā vɛ̄lɛ̄ o̍ wōlɔ̄ɔ̄la̍ nda̍ tōsā wa̍llo̍ o̍ ma̍āŋndo̍ la̍ŋ, ndu̍yɛ̍ mbo̍ 
fāsāŋā vɛ̄lɛ̄ o̍ hɛ̄ŋgɛ̍i̍ bɛ̍ndū māmɛ̄ŋndo̍ a̍ nyɛ̄ hɛ̄ŋgɛ̍i̍ ko̍ŋ ō cha᷄l chōo̍ wo̍, le̍ la̍ŋ 
dīndīo̍o̍ Mɛ̄lɛ̄ka̍ o̍ hɔ̄l. 

12O̍ ko̍ŋ kɔ̍ɔ̍lī, mbo̍ tālā vɛ̄lɛ̄ E̍lɔ̄ŋ chūɛ̄īmā māŋ mā ti᷄ŋ o̍ lēbōl le̍ la̍ŋ dīndīo̍o̍ 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l le̍ kpe̍ku̍ Mɛ̄lɛ̄ka̍a̍. 

13O̍ ko̍ŋ kɔ̍ɔ̍lī, mi̍ Mūu̍sē o̍ si̍mī vɛ̄lɛ̄ pūa̍a̍ E̍lɔ̄ŋ nda̍ wāŋnda̍ o̍ hɔ̄l lo̍ŋ mbo̍ wo̍u̍ 
nda̍ dōmāla̍ vi̍lɛ̄īlā wānāā sōlīāā lāsa̍lāa̍ ā wōōnūŋ le̍bɛ̍ŋgu̍ la̍ŋ, mbo̍ yīī nda̍ kōlāla̍ 
i̍pɛ̍ŋgɛ̍la̍ŋ o̍ lāchāŋ māā īyāu̍, mbo̍ wōū nda̍ nyɛ̄la̍ŋ o̍ lēbōl māā lāko̍o̍ko̍, mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

14O̍ ko̍ŋ kɔ̍ɔ̍lī, mi̍ Mūu̍sē o̍ hu᷅ŋ a̍ nāū tōōyē nda̍ a̍a̍ nɔ̍ le̍ sa̍lāa̍ sōlīo̍o̍ le̍ yɔ̄ŋndā 
wɔ̄ɔ̍ŋnda̍ŋ fāŋāa̍ wo̍. Mi̍ E̍lɔ̄ŋ nda̍ pūa̍a̍ ndūa̍a̍ ā hāndū nāūwo̍ ho̍ō bāla̍ŋ o̍ lēbōl. 

15O̍ ko̍ŋ, mi̍ Mūu̍sē o̍ di̍ī nāū kōŋ, mbo̍ chūā kōo̍ma̍ nāū kōŋ mā ti᷄ŋ, mbo̍ yīŋ sūe̍i̍ 
lēni᷄ŋ mbo̍ sūū ma̍ŋ o̍ nyɛ̄lā wa̍ o̍ ma̍āŋndo̍ sɔ̍ŋgi̍la̍ŋ māā lālēē la̍ŋ, le̍ ma̍āŋndo̍ 
dīndīo̍o̍ Mɛ̄lɛ̄ka̍ o̍ hɔ̄l. Mbo̍ chūā kōo̍ma̍ tɔ᷅ ma̍ lo̍ wa̍ŋ, mbo̍ tālā ma̍ŋ o̍ ma̍āŋndo̍ 
bɛ̄ŋgu̍. Mɛ̄ɛ̍ o̍ nɛ̄īyo̍ ho̍ō ni᷄ŋ mbo̍ tōsā mi̍ ma̍āŋndo̍ ō sīmnu᷄ŋ o̍ di̍a̍ndāā Mɛ̄lɛ̄ka̍ o̍ 
hɔ̄l. 

16O̍ ko̍ŋ kɔ̍ɔ̍lī, mi̍ Mūu̍sē o̍ chu̍ā chūɛ̄īma̍ wa̍ nāū kōŋ ni᷄ŋ mā hōlna᷄ŋ o̍ pūlo̍ŋ nda̍ŋ 
kpo̍u̍, a̍ yēmi̍i̍ hɔ᷅lle̍, ndu̍yɛ̍ a̍ bɔ̄ŋgu̍ŋ mūu̍ŋ ndo̍ŋ, lātūlu̍ a̍ chūɛ̄īma̍ ho̍lnu̍ŋ bɔ᷅ŋgu̍ŋ 
mu̍ŋ nda̍ŋ, mbo̍ lūām kpo̍u̍ o̍ ma̍āŋndo̍ chōo̍. 

17Kɛ̍ nāū kōŋ yāu̍ ndɔ̄ ni̍, vīsīŋ ndɔ̄ ni̍, a̍ pōōlā ndɔ̄la̍ŋ kpo̍u̍, mbō chūā mbo̍ kɔ̍ lo᷅m 
o̍ dɔ̍ɔ̍ŋgɔ̍ nda̍ wa̍ wo̍ da̍ŋga̍la̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

18O̍ ko̍ŋ kɔ̍ɔ̍lī, mi̍ Mūu̍sē o̍ hu᷅ŋ a̍ sāā ko̍ndo̍o̍ nda̍ a̍a̍ nɔ̍ le̍ sa̍lā lūāmāa̍ sōlīo̍o̍ wo̍, 
Mɛ̄lɛ̄ka̍ Ya̍a̍wɛ̄ɛ̍ lāchī. Mi̍ E̍lɔ̄ŋ nda̍ pūa̍a̍ ndūa̍a̍ ā hāndū sāā ko̍ndo̍o̍ ho̍ō bāla̍ŋ o̍ 
lēbōl. 

19Mi̍ Mūu̍sē o̍ di̍ī sāā ko̍ŋ, mbo̍ chūā kōo̍ma̍ ndūa̍ŋ mbo̍ fāsāŋīāā ma̍ŋ o̍ ma̍āŋndo̍ 
kpēŋgo᷄ŋ vēllāa̍ vēllē. 

20-21O̍ ko̍ŋ kɔ̍ɔ̍lī, mɛ̄ɛ̍ Mūu̍sē o̍ sɛ᷅ŋ sāā ko̍ndo̍o̍ ho̍ō, mbo̍ kīlī kīlī ndu̍ mu̍i̍mu̍i̍, 
ndu̍yɛ̍ mbo̍ tūāā pūlu̍ŋ ndɔ̍ŋ, lātūlu̍ a̍ pēlo̍ŋ, mbo̍ chūā vīsīŋ mu᷅ŋ kpo̍u̍, a̍ bōlle̍ŋ, 
lātūlu̍ a̍ chūɛ̄īmā ndūa̍ŋ mbo̍ lūām o̍ ma̍āŋndo̍ chōo̍. O̍ ko̍ŋ, mbo̍ lūām sāā ko̍ŋ 
kpo̍u̍ o̍ ma̍āŋndo̍ chōo̍ māā sa̍lā lūāmāā, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍ yɛ̍. 
Ndu̍yɛ̍ mɛ̄ɛ̍ chūŋ sa̍lā kōŋ ō kōma̍l Mɛ̄lɛ̄ka̍ Ya̍a̍wɛ̄ɛ̄, mbo̍ hīnī kɔ̄l nyɛ̄ kɛ̄ndɛ̄ kɛ̍ndɛ̄. 

22O̍ ko̍ŋ kɔ̍ɔ̍lī, mi̍ Mūu̍sē o̍ hu᷅ŋ vɛ̄lɛ̄ a̍ sāa̍ ko̍ndo̍ chēle̍ŋ, le̍ E̍lɔ̄ŋ nda̍ pūa̍a̍ ndūa̍a̍ 
kɛ̄sīo̍o̍ o̍ kpe̍ŋgbo̍o̍ ni᷄ŋ Mɛ̄lɛ̄ka̍ o̍ hɔ̄l māā wānāā sōlīāā lāsa̍lā. Mi̍ E̍lɔ̄ŋ nda̍ pūa̍a̍ 
ndūa̍a̍ ā hāndū sāā ko̍ndo̍o̍ ho̍ō bāla̍ŋ o̍ lēbōl. 

23Mi̍ Mūu̍sē o̍ di̍ī sāā ko̍ndo̍ ko̍ŋ mbo̍ chūā kōo̍ma̍ ndūa̍ŋ mā ti᷄ŋ mbo̍ sūū E̍lɔ̄ŋ o̍ 
nīlē tūmndē bā kɛ̄ndɛ̄le̍ŋ, mbo̍ sūū ndu̍ vɛ̄lɛ̄ mā ti᷄ŋ o̍ sūēī bɛ̄ndūīī bā kɛ̄ndɛ̄i̍, mbo̍ 
sūū ndu̍ mā ti᷄ŋ o̍ sūēī bɛ̄ndūīī pēlīī bā kɛ̄ndɛ̄i̍. 

24O̍ ko̍ŋ kɔ̍ɔ̍lī, mbo̍ hūŋ vɛ̄lɛ̄ a̍ pūa̍a̍ E̍lɔ̄ŋ nda̍ mbo̍ sūū nda̍ kōo̍ma̍ sāā ko̍ŋ o̍ nīlā 
ndāla̍ tu᷅mndā bā kɛ̄ndɛ̄la̍ŋ, mbo̍ sūū nda̍ vɛ̄lɛ̄ mā ti᷄ŋ o̍ sōōŋ ndāŋ bɛ̍ndūŋ bā 
kɛ̄ndɔ᷄ŋ, mbo̍ sūū nda̍ vɛ̄lɛ̄ mā ti᷄ŋ o̍ sōōŋ bɛ̍ndūŋ lābɛ̄ŋgu̍ŋ bā kɛ̄ndɔ᷄ŋ. O̍ ko̍ŋ kɔ̍ɔ̍lī, 
mbo̍ chūā kōo̍ma̍ tu̍a̍ŋ mbo̍ fāsāŋīāā ma̍ŋ o̍ ma̍āŋndo̍ kpēŋgo᷄ŋ vēllāa̍ vēllē. 

25O̍ ko̍ŋ kɔ̍ɔ̍lī, mi̍ Mūu̍sē o̍ chu̍ā chūɛ̄īmā sāā ko̍ŋ, a̍ chūɛ̄īmā lōmndē tūmnda̍ŋ, a̍ 
chūɛ̄īma̍ wa̍ ndu̍ ni᷄ŋ mā hōlna᷄ŋ o̍ pūlo̍ŋ nda̍ŋ kpo̍u̍, a̍ yēmi̍i̍ hɔ᷅lle̍, a̍ bɔ̄ŋgu̍ŋ mūu̍ŋ 
ndo̍ŋ, a̍ chūɛ̄īma̍ ho̍lnu̍ŋ bɔ᷅ŋgu̍ŋ mu̍ŋ nda̍ŋ, a̍ lɔ̄lū bā kɛ̄ndɔ̄ɔ̍ mbo̍ kɛ̄sī. 

26O̍ ko̍ŋ kɔ̍ɔ̍lī, bēe̍dīi̍la̍ yɛ̍ yɛ̍la̍ nda̍ kɛ̄sī Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l o̍ kāmbɛ̍i̍yo̍ ni᷄ŋ nda̍ŋ, 
mi̍ Mūu̍sē chu̍ā bēe̍dīi̍la̍ la̍ŋ kpūŋgba᷄ŋ pīlɛ̍ŋ pi̍lɛ̍ŋ, mɛ̄ɛ̍ o̍ chu̍a̍ ō li̍kpi̍ŋndo̍ 
kpūŋgbɛ̄i̍ ī pīlɛ̍, mbo̍ chūā ō nda̍ tōōsīāā a̍ chūɛ̄īmā ɔ̄li̍fīi̍ya̍ŋ ndo̍ kpūŋgbɛ̄i̍ ī pīlɛ̍, 
mbo̍ chūā ō fɛ̍fɛ̍dɛ̍ɛ̍ fɛ̍fɛ̍dɛ̍ɛ̍ wo̍ kpūŋgbɛ̄i̍ ī pīlɛ̍, mbo̍ hāndū la̍ŋ o̍ chūɛ̄īmā sāā ko̍ŋ 
chōo̍, a̍ sāā ko̍ŋ lɔ̄lū ndɔ̍ bā kɛ̄ndɔ̄ɔ̍. 

27Mi̍ Mūu̍sē o̍ chu̍ā wōlɔ̄ɔ̄lā lāŋ mbo̍ dūāū la̍ŋ E̍lɔ̄ŋ nda̍ pūa̍a̍ ndūa̍a̍ o̍ lābā ma̍ 
hēēlū la̍ŋ chōo̍ cho̍o̍ māā sa̍lā kpe̍e̍kpe̍i̍ Mɛ̍lɛ̄ka̍ Ya̍a̍wɛ̄ɛ̄ lāchī. 

28O̍ ko̍ŋ kɔ̍ɔ̍lī, mi̍ Mūu̍sē o̍ bi̍ī nda̍ wōlɔ̄ɔ̄lā lāŋ o̍ bā mbo̍ hāndū la̍ŋ o̍ ma̍āŋndo̍ 
chōo̍ o̍ sa̍lā lūāmāā nda̍ a̍a̍ nɔ̍ le̍ sōlīo̍o̍ wo̍ chōo̍, mbo̍ lūām nda̍ŋ a̍ sa̍lā lūāmāā 

kōŋ lātūlu̍ le̍ E̍lɔ̄ŋ nda̍ pūa̍a̍ ndūa̍a̍ kɛ̄sīo̍o̍ o̍ kpe̍ŋgbo̍o̍ ni᷄ŋ māā wānāā sōlīāā 
lāsa̍lā. Ndu̍yɛ̍ mɛ̄ɛ̍ chūŋ sa̍lā kōŋ ō kōma̍l Mɛ̄lɛ̄ka̍ Ya̍a̍wɛ̄ɛ̄, mbo̍ hīnī kɔ̄l nyɛ̄ kɛ̄ndɛ̄ 
kɛ̍ndɛ̄. 

29O̍ ko̍ŋ kɔ̍ɔ̍lī, mi̍ Mūu̍sē o̍ chu̍ā vɛ̄lɛ̄ mɛ̄ɛ̄mā sāā ko̍ŋ mbo̍ hēēlū ma̍ŋ o̍ bāla̍ŋ chōo̍ 
māā sa̍lā kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ndu̍yɛ̍ sāā ko̍ndo̍ nda̍ dīī ho̍ō le̍ E̍lɔ̄ŋ 
nda̍ pūa̍a̍ kɛ̄sīo̍o̍ o̍ kpe̍ŋgbo̍o̍ ni᷄ŋ ndo̍, mɛ̄ɛ̄mā sāa̍ ko̍ŋ Mūu̍sē ndu̍ o̍o̍ nɔ̍ ma̍ŋ ni̍, 
fo̍ndōle̍ le̍nde̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l ndu̍ ni̍ māā pɛ᷄llo̍ o̍ ndɔ̍ɔ̍ cho̍ ko̍ŋ ni̍. 

30O̍ ko̍ŋ kɔ̍ɔ̍lī, mi̍ Mūu̍sē chu̍ā chūɛ̄īmā nda̍ tālā wa᷅ŋndo̍ o̍ lēbōl le̍ ndu̍ kɛ̄sīo̍o̍ o̍ 
kpe̍ŋgbo̍o̍ ni᷄ŋ nda̍ŋ mā ti᷄ŋ, a̍ kōo̍ma̍ chɔ̄lū ma̍ wa̍ o̍ ma̍āŋndo̍ chōo̍ wa̍ŋ, mbō 
fāsāŋīāā E̍lɔ̄ŋ, mbo̍ fāsāŋā vɛ̄lɛ̄ o̍ dōma̍ so̍līāā sa̍lā E̍lɔ̄ŋ ndo̍. Mbo̍ fāsāŋīāā vɛ̄lɛ̄ 
pūa̍a̍ E̍lɔ̄ŋ nda̍, ndu̍yɛ̍, mbo̍ fāsāŋīāā vɛ̄lɛ̄ o̍ dōmāla̍ ndāla̍ so̍līāā lāsa̍lāla̍ŋ. Mɛ̄ɛ̍ o̍ 
nɛ̄īyo̍ ho̍ō ni᷄ŋ o̍ lo̍ o̍ ko̍ŋ ni̍ mbo̍ dīndī E̍lɔ̄ŋ nda̍ pūa̍a̍ ndūa̍a̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l 
lātūlu̍ a̍ nyɛ̄lā ndāla̍ so̍līāā lāsa̍lā la̍ŋ. 

31O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl E̍lɔ̄ŋ nda̍ pūa̍a̍ ndūa̍a̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l la̍ māā nūm nya̍ pūa̍a̍ nu̍mnda̍ lā nɔ̄ mī lā yāu̍ vīsīŋ tɔ᷄ŋ mu᷅ŋ o̍ tɛ̍ndīi̍ chɔ᷅m 
māā Mɛ̍lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ sōndōo̍, mī lā dē mu̍ŋ lo̍ŋ lātūlu̍ a̍ bēe̍dīi̍ 
cho̍ o̍ kāmbɛ̍i̍yo̍ ni᷄ŋ mā sōlī sa̍lāa̍ a̍ ndu̍ le̍ wāŋndo̍ kɛ̄sīo̍o̍ o̍ kpe̍ŋgbo̍o̍ ni᷄ŋ ndo̍. 

32Ndu̍yɛ̍ vīsīo̍ŋ mu᷅ŋ a̍ bēe̍dīi̍ ko̍ŋ lātūlu̍, ō kɛ᷅ o̍ kɛ᷅ lo̍ pɛ̍, lā nɔ̄ mī lā lōm ndu̍. 

33Ndu̍yɛ̍ lā fa̍ŋa᷄ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ chō a̍ nya̍ la̍tu̍lu̍ wo̍ sōndōo̍ 
le̍, lā lo̍ lo̍ŋ le̍ pālɛ̍i̍ ī ŋɔ᷄mmɛ̍ū ha̍a̍a̍ mī pālɛ̍i̍ nya̍ nɔ̄ le̍ dīndīo̍o̍ sɔ̄lāa̍ ve̍ ī chūū. 

34Nyɛ̄ o̍ nyɛ̍ to̍sa̍ŋ ho̍ō na̍nu᷄ŋ, Mɛ̄lɛ̄ka̍ Ya̍a̍wɛ̄ɛ̄ pi̍la̍ ndu̍ di̍mi̍ ni̍ māā le̍nde̍ nyɛ̄ o̍ 
nyɛ̄ nɔ̄ ni̍ mbō tōsa̍ŋ, le̍ yɔ̄ŋndā nyāla̍ yɔ̍ɔ̍ŋnda̍ŋ fāŋāa̍. 

35Lā nɔ̄ mī lā wa̍ o̍ tɛ̍ndīi̍ chɔ᷅m māā Mɛ̍lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍ sōndōo̍ 
īdīi̍ a̍ īchɔ̄l le̍ pālɛ̍i̍ ī ŋɔ᷄mmɛ̍ū, ndu̍yɛ̍ mī lā tōsa̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
nya̍ le̍ tōsāa̍. Tē lā sōli̍ Mɛ̄lɛ̄ka̍ dīōm pɛ̍, mī lā tōsa̍ nyɛ᷅ ya̍ ī di̍mu̍l ho̍ō nya̍ wo̍ le̍, 
lā chō pīɔ̍mndo̍ sɔ̄lā. Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l la̍ le̍ nya̍ dīmūllo̍ wo̍ cho̍ 
ko̍ŋ ni̍.” 

36O̍ ko̍ŋ kɔ̍ɔ̍lī, mi̍ E̍lɔ̄ŋ nda̍ pūa̍a̍ ndūa̍a̍ ā tōsā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l 
Mūu̍sē le̍ nda̍ mā tōsa̍. 

Lɛ̄vi̍ti̍kɔ̍ɔ̄ 9 

Ā sa̍lālā El̍ɔŋ̄ o̍ so̍li ̍la̍ŋ o̍kɔɔ̄̄ 
1Mɛ̄ɛ̍ pālɛ̍i̍ ŋɔ̍mmɛ̍ū E̍lɔ̄ŋ nda̍ pūa̍a̍ ndūa̍a̍ nda̍ a̍a̍ nɔ̄ le̍ dīndīo̍o̍ sɔ̄lāa̍ ve̍ ī hīōū, o̍ 
ŋɔ̄ma̍a̍ wo̍, mi̍ Mūu̍sē ve̍e̍lū E̍lɔ̄ŋ nda̍ pūa̍a̍ ndūa̍a̍ a̍ wāŋ bɛ̄ndūāā I̍sɔ̄lūɛ̄ī nāa̍ pi᷅lɛ̍. 

2Mi̍ Mūu̍sē o̍ di̍mūl E̍lɔ̄ŋ āā, “Bi̍i̍ nāū tōōyē fɔ̍ŋndɔ̍ɔ̍, o̍ nɔ̍ sɔ᷅ŋ o̍ sɔ̄ŋ te̍ wo̍ mā so̍li̍ 
ndu̍ sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍ mī Mɛ̄lɛ̄ka̍ ma᷄l nu̍m le̍ yɔ̄ŋ nūm wɔ̍ɔ̍ŋndo̍, ndu̍yɛ̍ 
mā bīī vɛ̄lɛ̄ sāā ko̍ndo̍o̍ o̍ nɔ̍ sɔ᷅ŋ o̍ sɔ̄ŋ te̍ wo̍ mā so̍li̍ ndu̍ sa̍lā lūāmāa̍ o̍ Mɛ̍lɛ̄ka̍ lo̍. 

3O̍ ko̍ŋ kɔ̍ɔ̍lī, mā di̍mu̍l wāŋnda̍ I̍sɔ̄lūɛ̍i̍ mā bīī chūīŋ tōōyōo̍ o̍ nɔ̍ sɔ᷅ŋ o̍ sɔ̄ŋ te̍ wo̍ 
mā so̍li̍ ndu̍ sa̍lāa̍ o̍ Mɛ̍lɛ̄ka̍ lo̍ le̍ mā sɔ̄la̍ mālɔ̄ɔ̍ le̍ yɔ̄ŋndā ndāla̍ wɔ̍ɔ̍ŋnda̍ŋ, ndu̍yɛ̍ 
o̍ ko̍ŋ kɔ̍ɔ̍lī, mā bīī vɛ̄lɛ̄ nāū tōōyē fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, a̍ sāā la̍a̍ndu̍ chi̍i̍ 
wɔ̄sīo̍o̍ ō pīlɛ̍ wo̍, a̍ nɔ̍ sɔ᷅ŋ o̍ sɔ̄ŋ te̍ wa̍ mā sōli̍ nda̍ sa̍lā lūāmāa̍ o̍ Mɛ̄lɛ̄ka̍ lo̍. 

4O̍ ko̍ŋ kɔ̍ɔ̍lī, mā di̍mu̍l vɛ̄lɛ̄ nda̍, mā bīī nāū tōōyē fɔ̍ŋndɔ̍ɔ̍, a̍ sāā ko̍ndo̍o̍ le̍ mā 
sōli̍ nda̍ sa̍lā kɔ̄l nyūlōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, lātūlu̍ a̍ sa̍lā nyɛ̄ dīāā ku̍llo̍ ō nda̍ 
mūūli̍āŋ ko̍lo̍ ndɔ̄ɔ̍ a̍ chūɛ̄īmā ɔ̄li̍fīi̍ya̍ŋ le̍ ndu̍ bɛ̄ɛ̄ndīa̍a̍ wo̍. Di̍mu̍l nda̍ mā sōli̍ 
sa̍lāla̍ŋ ndāŋ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nda̍ 
chɔ̄mnɔ᷄ŋ pa̍a̍le̍ hāūle̍ŋ nde᷅ŋ.” 

5O̍ ko̍ŋ, mi̍ wāŋnda̍ I̍sɔ̄lūɛ̄ī a̍ hu᷅ŋ a̍ nyɛ̄ o̍ nyɛ̄ Mūu̍sē di̍mu̍l nda̍, o̍ tɛ̍ndīi̍ chɔ᷅m māā 
Mɛ̄lɛ̄ka̍ chō a̍ nda̍ la̍tu̍lu̍ wo̍ sōndōo̍. Ndu̍yɛ̍ nda̍ kpo̍u̍ ma̍ nāŋnu᷄ŋ kpɛ̍ɛ̍lūŋ ma̍ sīm 
Mɛ̄lɛ̄ka̍ Ya̍a̍wɛ̄ɛ̍ lāchī. 

6Mi̍ Mūu̍sē o̍ lo᷅ o̍ ko̍ŋ mbo̍ dīmūl nda̍ āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̍ di̍mu̍l nya̍ le̍ 
tōsāa̍, tē lā tōsa̍ ndu̍ pɛ̍, lā chō pa̍ŋgēle̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ 
wo̍ chɔ̄.” 

7O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl E̍lɔ̄ŋ āā, “Sɔ̍ɔ̍ŋgu̍u̍ o̍ ma̍āŋndo̍ īkɛ̄i̍ mā so̍li̍ sa̍la̍ 
fa̍ŋā yɔ̄ŋ wɔ̍ɔ̍ŋndo̍ wo̍, a̍ sa̍la̍ lūāmāa̍ le̍ yɔ̄ŋndā nūmnda̍ wɔ̍ɔ̍ŋnda̍ fāŋāa̍. O̍ ko̍ŋ 
kɔ̍ɔ̍lī, mā so̍li̍ vɛ̄lɛ̄ sa̍lāla̍ŋ le̍ yɔ̄ŋndā wɔ̍ɔ̍ŋndā wāŋnda̍ I̍sɔ̄lūɛ̄ī fāŋāa̍, mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l nu̍m yɛ̍.” 

8O̍ ko̍ŋ, mi̍ E̍lɔ̄ŋ o̍ sɔ̍ɔ̍ŋgūū o̍ ma̍āŋndo̍ īkɛ̄i̍, mbo̍ dīī nāū tōōyē fɔ̍ŋndɔ̍ɔ̍, o̍ wa̍ le̍ 
sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, le̍ yɔ̄ŋndā ndɔ̄la̍ wɔ̍ɔ̍ŋnda̍ŋ fāŋāa̍. 

9Mi̍ pūa̍a̍ ndūa̍a̍ ā bīī kōo̍ma̍ nāū kōŋ mā ti᷄ŋ, ma̍ kūā a̍ ma̍ŋ nāa̍ ndu̍ chu̍a̍. Mbo̍ 
yīŋ sūe̍i̍ o̍ ko̍o̍ma̍ ma᷅ŋ ni᷄ŋ, mbo̍ sūū ma̍ŋ o̍ nyɛ̄lā nda̍ sōli̍ o̍ ma̍āŋndo̍ sɔ̍ŋgi̍la̍ŋ 
māā lālēē la̍ŋ. O̍ ko̍ŋ kɔ̍ɔ̍lī, mbo̍ chūā kōo̍ma̍ tɔ᷅ ma̍ lo̍ wa̍ŋ mbo̍ tālā ma̍ŋ o̍ 
ma̍āŋndo̍ bɛ̄ŋgu̍. 

10Nāū E̍lɔ̄ŋ o̍ di̍ī ho̍ō le̍ sa̍lā fa̍ŋā yɔ̄ŋ wɔ̄ɔ̍ŋndo̍ wo̍ wo̍, mi̍ E̍lɔ̄ŋ o̍ chu̍ā chūɛ̄īmā 
nāū kōŋ, a̍ bɔ̄ŋgu̍ŋ ndɔ̄ŋ mūu̍ŋ ndo̍ŋ, a̍ yēmi̍i̍ hɔ᷅lle̍, mbo̍ hāndū o̍ ma̍āŋndo̍ chōo̍ 
mbo̍ lūām le̍ yɔ̄ŋ ndɔ̄ wɔ̍ɔ̍ŋndo̍ fāŋāa̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 

11Kɛ̍ vīsīo̍ŋ mu̍ŋ, a̍ yāu̍ nāū kōŋ, mbo̍ kɔ̍ lo᷅m mu̍ŋ o̍ dɔ̍ɔ̍ŋgɔ̍ nda̍ wa̍ wo̍ da̍ŋga̍la̍. 

12O̍ ko̍ŋ kɔ̍ɔ̍lī, mi̍ E̍lɔ̄ŋ o̍ di̍ī vɛ̄lɛ̄ chɔ̄lū o̍ nɔ̍ le̍ sa̍lā lūāmāa̍ sōlīo̍o̍ wo̍. Mi̍ pūa̍a̍ 
ndūa̍a̍ ā bīī kōo̍ma̍ nāū kōŋ ma̍ kūā a̍ ma̍ŋ o̍ ndu̍ lo̍, ndu̍yɛ̍ mi̍ E̍lɔ̄ŋ o̍ fa̍sāŋīāā ma̍ŋ 
o̍ ma̍āŋndo̍ kpēŋgo᷄ŋ vēllāa̍ vēllē. 

13-14Ma̍ chūū ndu̍ vīsīŋ chɔ̄lōo̍ ho̍ō a̍ būŋga᷄ŋ, lātūlu̍ a̍ bōlle̍ŋ, ndu̍yɛ̍ ma̍ tūāā pūlu̍ŋ 
chɔ̄lū kōŋ lātūlu̍ a̍ pēlo̍ŋ, mbo̍ lūām vīsīŋ mu᷅ŋ kpo̍u̍ o̍ ma̍āŋndo̍ chōo̍ māā sa̍lā 
lūāmāā. 

15O̍ ko̍ŋ kɔ̍ɔ̍lī, mi̍ E̍lɔ̄ŋ o̍ hu᷅ŋ vɛ̄lɛ̄ a̍ chūīŋ nda̍ sōlī sa̍lā fa̍ŋā yɔ̄ŋ wɔ̍ɔ̍ŋndo̍ wo̍, le̍ 
wāŋnda̍ I̍sɔ̄lūɛ̄ī. Mbo̍ dīī ndu̍, mbo̍ sōlī ndu̍ sa̍lāa̍ le̍ yɔ̄ŋ nda̍ wɔ̍ɔ̍ŋndo̍ fāŋāa̍. Mɛ̄ɛ̍ 
o̍ to̍sa̍ a̍ chɔ̄lū tāse̍ o̍ di̍ī le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ le̍ ndu̍ pi̍la̍ yɛ̍. 

16O̍ ko̍ŋ kɔ̍ɔ̍lī, mbo̍ hūŋ vɛ̄lɛ̄ a̍ sa̍lā lūāmāa̍ mbo̍ sōlī ndu̍ sa̍lā mɛ̄ɛ̍ i̍ cho̍ ī tūwāā yɛ̍. 

17Mbo̍ mūli᷄ŋ mbo̍ hūŋ vɛ̄lɛ̄ a̍ kōlo̍ sa̍lā nyɛ̄ dīāā ku̍llo̍, mbo̍ kūāndū ndu̍ bāa̍ cha̍ 
mbo̍ lūām ndu̍ o̍ ma̍āŋndo̍ chōo̍, ō fūla̍ o̍ sa̍lā lūāmāā nda̍ sōlī i̍di̍i̍ o̍ īdīi̍ yo̍ kɔ̄ɔ̄lī. 

18O̍ ko̍ŋ kɔ̍ɔ̍lī, mi̍ E̍lɔ̄ŋ o̍ di̍ī vɛ̄lɛ̄ nāū tōōyōo̍, a̍ sāā ko̍ndo̍o̍, a̍ wa̍ le̍ sa̍lālā kɔ̄l nyūlū 
la̍ŋ sōlīo̍o̍, le̍ wāŋnda̍ wa̍. Mi̍ pūa̍a̍ ndūa̍a̍ ā yōū ndu̍ kōo̍ma̍ chɔ̄lūa̍a̍ ha̍ā mbo̍ 
fāsāŋīāā ma̍ŋ o̍ ma̍āŋndo̍ kpēŋgo᷄ŋ vēllāa̍ vēllē. 

19O̍ ko̍ŋ kɔ̍ɔ̍lī, chɔ̄lūa̍a̍ ha̍ā chūɛ̄īmā nda̍ŋ ki̍nɛ̍i̍, ma̍ ho̍lnu̍ŋ pu̍lo̍ŋ nda̍ŋ, a̍ chūɛ̄īmā 
lōmīī tūmnda̍ŋ, a̍ bɔ̄ŋgu̍ŋ nda̍ŋ, a̍ yēmu̍ŋ ndāŋ hɔ᷅llo̍ŋ, 

20ma̍ chūā chūɛ̄īmā chɔ̄lūa̍a̍ ha̍ā ki̍nɛ̍i̍ ma̍ kɛ̄sī o̍ mɛ̄ɛ̄mā chɔ̄lūa̍a̍ ha̍ā chōo̍. O̍ ko̍ŋ, 
mi̍ E̍lɔ̄ŋ o̍ chu̍ā chūɛ̄īmā māŋ mbo̍ lūām ma̍ŋ o̍ ma̍āŋndo̍ chōo̍. 

21O̍ ko̍ŋ kɔ̍ɔ̍lī, mbo̍ chūā vɛ̄lɛ̄ mɛ̄ɛ̄mā chɔ̄lūa̍a̍ ha̍ā a̍ lɔ̄lūlā ndāla̍ bā kɛ̄ndɛ̄ la̍ŋ, mbo̍ 
hēēlū o̍ bāla̍ŋ cho̍o̍ māā sa̍lā kpe̍e̍kpe̍i̍ Mɛ̍lɛ̄ka̍ Ya̍a̍wɛ̄ɛ̄ lāchī, mɛ̄ɛ̍ Mūu̍sē o̍ di̍mu̍l 
ndu̍ le̍ tōsāa̍ yɛ̍. 

22Mɛ̄ɛ̍ E̍lɔ̄ŋ o̍ chi̍i̍ sa̍lā fa̍ŋā yɔ̍ŋ wɔ̄ɔ̍ŋndo̍ wo̍ a̍ sa̍lā lūāmāa̍ sōlī, a̍ sa̍lālā kɔ̄l nyūlū 
la̍ŋ, mbo̍ sīɛ̄ndī bāla̍ŋ nāa̍ wāŋnda̍ wa̍ wa̍ mbo̍ dūāū nda̍ sa̍lā. O̍ ko̍ŋ, mbo̍ fāŋa᷄ŋ 
o̍ ma̍āŋndo̍ chōo̍ mbo̍ tūāl lɛ̄ŋ. 

23Mɛ̄ɛ̍ o̍ to᷅l, ndu̍ ni̍, Mūu̍sē ni̍, ma̍ lūɛ̄ī o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ 
nda̍ la̍tu̍lu̍ wo̍ ni̍ŋ. Mɛ̄ɛ̍ nda̍ fūla̍, ma̍ hu᷄ŋ dɔ̍ū wāŋnda̍ sa̍lā. O̍ ko̍ŋ kɔ̍ɔ̍lī, mi̍ pa̍ŋgēle̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ la̍tu̍lu̍ wo̍, ō chɔ̄mnu᷄ŋ wa᷅ŋnda̍ kpo̍u̍. 

24O̍ lē pīlɛ̍ ni᷄ŋ kpe̍, mi̍ Mɛ̄lɛ̄ka̍ Ya̍a̍wɛ̄ɛ̄ yɔ᷅ŋ yīŋnde̍ŋ mi̍ lē hu᷄ŋ lo᷅m sa̍lā lūāmāa̍, a̍ 
chūɛ̄īma̍ wa̍ o̍ ma̍āŋndo̍ chōo̍ wa̍ŋ. Mɛ̄ɛ̍ wāŋnda̍ chē nyɛ̍ yɔ̍nu̍ŋ ndo̍, nda̍ kpe̍de̍ 
ma̍ dēŋī, ma̍ bāŋ wūla̍ŋ ma̍ fūūlūū hɔ̄lla̍ lɛ̄ŋ mɛ̍ɛ̄. 

Lɛ̄vi̍ti̍kɔ̍ɔ̄ 10 

A̍ yɔŋ̄ wɔɔ̄ŋ̍ Na̍da̍bī nda̍ Ābih̍ū a̍ to̍sa̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ pūa̍a̍ E̍lɔ̄ŋ nda̍ ā pīli̍a̍a̍, Na̍da̍bī nda̍ Ābi̍hū a̍ chu̍ā hɛ̄ŋgɛ̍i̍la̍ ndāla̍ 
nda̍ lūām nyɛ᷅m chūŋ kɛ̄ndɔ᷄ŋ lēni᷄ŋ nda̍ŋ, ma̍ dūāū yīŋnde̍ŋ lēni᷄ŋ, o̍ ko̍ŋ kɔ̍ɔ̍lī, ma̍ 
dūāū nyɛ̄m chūŋ kɛ̄ndɔ᷄ŋ lēchōo̍ ma̍ lūām, a̍ te̍le̍ŋ nda̍ a̍a̍ nɔ̍ mī nda̍ a̍a̍ lo᷅m mu̍ŋ 
te̍ wo̍ŋ. Mɛ̄ɛ̍ o̍ nɛ̄īyo̍ ho̍ō ni᷄ŋ ma̍ sōlī Mɛ̄lɛ̄ka̍ dīōm, kāni̍ fo̍ndōle̍, ma̍ lūām nyɛ̄m 
chūŋ kɛ̄ndɛ̄ŋ te̍ŋge̍le̍ŋ ndo̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, ŋ̄ ndu̍ Mɛ̄lɛ̄ka̍ pi̍la̍ ndu̍ o̍o̍ tu̍u̍ le̍ 
mā lōm te̍ wo̍ŋ. 

2Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ yīŋnde̍ŋ mi̍ lē hu᷄ŋ lo᷅m nda̍, nda̍ ŋi̍ɔ̍ɔ̍ŋ ma̍ wū 
Mɛ̄lɛ̄ka̍ o̍ hɔ̄l lo̍ŋ. 

3Mi̍ Mūu̍sē o̍ lo᷅ o̍ ko̍ŋ mbo̍ dīmūl E̍lɔ̄ŋ āā, “Nyɛ̍ yɔ̍nu̍ŋ ho̍ō wo̍, nyɛ̄ Mɛ̄lɛ̄ka̍ Ya̍a̍wɛ̄ɛ̄ 
ndu̍ o̍o̍ yi̍ya̍ŋ māā ō chō hūnɔ̄ɔ̄ yɔ̄nɔ᷄ŋ ndo̍ ndu̍ pe̍e̍lu̍ŋ ho̍ō hāū la̍so̍ndō ni̍. Mbo̍ 
dīmī āā, ‘Wānā o̍ wāna̍ sɔ̍ɔ̍ŋgu̍u̍ ya̍ Mɛ̍lɛ̍ka̍ īkɛ̄i̍ pɛ̍, mɛ̄ɛ̍ mbō chu̍a̍ ya̍ māā Mɛ̄lɛ̄ka̍ 
dīāndāa̍ ya̍ I̍ cho̍ ni̍. Ndu̍yɛ̍ mī wāŋnda̍ kpo̍u̍ ā ke̍ ya̍ bɛ̄ɛ̄le̍ŋ māā ya̍ cho̍ Mɛ̄lɛ̄ka̍ 
ni̍.’ ” Kɛ̍ a̍ nyɛ̍ yɔ̄nu᷄ŋ ho̍ō wo̍ kpo̍u̍, E̍lɔ̄ŋ o̍ su̍u̍ nyɛ᷅ o̍ nyɛ̄ le̍. 

4O̍ ko̍ŋ kɔ̍ɔ̍lī, mi̍ Mūu̍sē yɔ᷅ŋ le̍ pūa̍a̍ U̍sɛ̄ɛ̄l wa̍, E̍lɔ̄ŋ bōm ndɔ̄. Nda̍ yɔ̍nūŋ ni̍ māā 
Mɛ̍si̍a̍kī nda̍ Ɛ̄līsa̍fāŋ. Mbo̍ dīmūl nda̍ āā, “Lā hu᷄ŋ mī lā hu̍ŋ chu̍ā tōōŋgo̍o̍wa̍a̍ 
nyāā vi̍lɛ̍i̍ ya̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ chō a̍ nya̍ la̍tu̍lu̍ wo̍ ni᷄ŋ, mī lā sōli̍ 
nda̍ o̍ dɔ̍ɔ̍ŋgɔ̍ɔ̍ ho̍ō ni᷄ŋ.” 

5O̍ ko̍ŋ, mi̍ Mɛ̍si̍a̍kī nda̍ Ɛ̄līsa̍pāŋ a̍ hu̍ŋ sa̍ā wānāā vīlɛ̍i̍ya̍ ha̍ā dōmāla̍ŋ, ma̍ chūā 
nda̍ ma̍ sōlī nda̍ o̍ dɔ̍ɔ̍ŋgɔ̍ɔ̍ ni᷄ŋ, mɛ̄ɛ̍ Mūu̍sē di̍mu̍l nda̍ yɛ̍. 

6Mi̍ Mūu̍sē di̍mūl E̍lɔ̄ŋ nda̍ pūa̍a̍ ndūa̍a̍ ā pīli̍a̍a̍, nda̍ yɔ̍nūŋ ni̍ māā Ɛ̄li̍a̍a̍sā nda̍ 
I̍ta̍māā āā, “Tē lā wa̍ pūa̍a̍ ha̍ā cha᷄ŋ pɛ̍, lā sɛ̍ɛ̍sīa̍ŋ la̍nyɛ̍ lēkɔ̄ɔ̍ mī lā kɛ̄ɛ̍ īyīīŋ 
sāāndīāā le̍. Tē lā tōsa̍ le̍nde̍ pɛ̍, mɛ̄ɛ̍ nya̍ bɛ̍ɛ̍ lā chō pīɔ̍mndo̍ sɔ̄lā, ndu̍yɛ̍ mī 
Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ wānāā tūa̍a̍ kpo̍u̍. Wānāya᷅ŋ nyāa̍ŋ, wāŋnda̍ 
I̍sɔ̄lūɛ̄ī, nda̍ nda̍ ā chāŋ pu̍a̍a̍ ha̍ā le̍nde̍, pūa̍a̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ tɛ̍ɛ̍mbu̍u̍ ha̍ā 
a̍ yīŋnde̍ŋ nda̍. 

7Kɛ̍ nya̍ nya̍ lā nɔ̍ bɛ̍ɛ̍ mī lā fāŋa̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
la̍tu̍lu̍ wo̍ sōndōo̍ le̍ pūa̍a̍ ha̍ā cha᷄ŋ te̍. Tē lā fāŋa̍ŋ lo̍ŋ pɛ̍, lā chō pīɔ̍mndo̍ sɔ̄lā. 
Kāni̍ fo̍ndōle̍, ā tāla̍ nya̍ chūɛ̄īma̍ Mɛ̄lɛ̄ka̍ Ya̍a̍wɛ̄ɛ̄ wa̍ŋ o̍ lēbōl, mi̍ lā wā ā hɛ̄līāā le̍ 
wa̍li̍ ndɔ̄ɔ̍.” O̍ ko̍ŋ, E̍lɔ̄ŋ ni̍, Ɛ̄li̍a̍a̍sā ni̍, a̍ I̍ta̍māā ma̍ tōsā mɛ̄ɛ̍ Mūu̍sē o̍ di̍mu̍l nda̍ 
yɛ̍. 

Sāwāla̍ŋ le̍ wānāā sōlīāā lāsa̍lāa̍ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍lɔ̄ŋ āā, 

9“Nūm ni̍, pūa̍a̍ nu̍mnda̍ ni̍, tē lā wa̍ lūɛ̄īyɔ̄ɔ̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ la̍tu̍lu̍ wo̍ ni᷄ŋ pɛ̍, lā nɔ̍ mī lā ko᷄l māmūɛ̄ī, kɛ̄lɛ̄ŋgāā mī lā ko᷄l mūɛ̄īmā 
kālā ka̍lā le̍. Tē lā tōsa̍ ke̍ŋ pɛ̍, lā chō pīɔ̍mndo̍ sɔ̄lā. Ndu̍yɛ̍ sāwāa̍ ho̍ō ō cho̍ ko̍ le̍ 
nya̍ le̍, ō chō le̍ yu̍ŋgu̍la̍ fu̍lā ni̍ŋ o̍ nya̍ ni᷄ŋ nda̍ŋ, mbō kūɛ̄ le̍nde̍ a̍ lāchī kɛ᷅. 

10Nya̍ nɔ̍ ni̍ mī lā chɔ᷄m yɛ̍ yi̍ɔ̍ɔ̍ nyɛ̍ cho̍ ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍ wo̍ tɛ̄ɛ̄ŋ a̍ nyɛ̍ cho̍ 
o̍ yɔ̍ŋga᷄ŋ o̍ ya̍ lo̍ le̍ wo̍, ndu̍yɛ̍ mī lā chɔ᷄m yɛ̍ yi̍ɔ̍ɔ̍ nyɛ̍ cho̍ ō dīāndāā ya̍ Mɛ̍lɛ̄ka̍ o̍ 
hɔ̄l lo̍ tɛ̄ɛ̄ŋ, a̍ nyɛ̍ cho̍ o̍ di̍a̍ndāā ya̍ o̍ hɔ̄l te̍ wo̍. 

11O̍ ko̍ŋ kɔ̍ɔ̍lī, mī lā pɛ̄ɛ̄ku̍ wāŋnda̍ I̍sɔ̄lūɛ̍i̍, sāwāla̍ ya̍ Mɛ̍lɛ̄ka̍ ke̍ Mūu̍sē le̍ nda̍ la̍ŋ 
kpo̍u̍.” 

12O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl E̍lɔ̄ŋ nda̍ pūa̍a̍ ndūa̍a̍ lo̍ yōōmū wa̍, nda̍ yɔ̍nūŋ 
ni̍ māā Ɛ̄li̍a̍a̍sā nda̍ I̍ta̍māā āā, “Sa̍lā nyɛ̄ dīāā ku̍lu̍ lo̍mnu᷄ŋ o̍ ma̍āŋndo̍ chōo̍ ō ti᷄ŋ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍, lā chu̍a̍ o̍ tɔ̍ lo̍ wo̍ mī lā bɛ̄ɛ̄ndi̍a̍a̍ mī lā dē ndu̍ o̍ ma̍āŋndo̍ 
īkɛ̄i̍. Kɛ̍ lā du̍a̍ū yi̍i̍sīi̍ o̍ yi̍i̍sīi̍ le̍ni̍ŋ te̍, kāni̍ fo̍ndōle̍, nyɛ̄ dīa̍a̍ cho̍ ō dīāndāā mbo̍ 
hīāū kpo̍u̍ wo̍ o̍ cho̍ ni̍. 

13Lā nɔ̄ mī lā dē nyɛ̄ dīa̍a̍ ho̍ō o̍ fo̍ndā nī dīāndāa̍. Kāni̍ fo̍ndōle̍, te̍le̍ŋ o̍ te̍le̍ŋ nya̍ 
sōli̍ nyɛ̄ dīāā wāā nu̍a̍ā sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, nyɛ̄ dīāā tɔ̍ lo᷅ wo̍, 
nūm nya̍ pūa̍a̍ nu̍mnda̍, nya̍ nɔ̍ ko̍ŋ ni̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ dīmi̍ māā ya̍ I̍ di̍mu̍l 
nya̍ wo̍ ndu̍ cho̍ ko̍ŋ ni̍. 

14O̍ ko̍ŋ kɔ̍ɔ̍lī, chɔ̄lū ŋ̄ dīī ko̍ŋ ndo̍, mɛ̄ɛ̄mā ndɔ̄ ma̍ ŋ̄ hēēlu̍ o̍ bāla̍ŋ chōo̍ Mɛ̄lɛ̄ka̍ 
lāchī le̍ sa̍lā kɔ̄l nyūlōo̍ wa̍ŋ, a̍ lɔ̄lū ndɔ̍ ŋ̄ yɔ̄ŋgu̍ māā kē kpe̍e̍kpe̍i̍ o̍ Mɛ̄lɛ̄ka̍ lo̍ wo̍, 
lā dīā ko̍ŋ o̍ fo̍nda̍ o̍ fo̍nda̍ cho̍ ō dīāndāā Mɛ̄lɛ̄ka̍ o̍ hɔ̄l. Te̍le̍ŋ o̍ te̍le̍ŋ, tē wāŋnda̍ 
I̍sɔ̄lūɛ̄ī a̍ so̍li̍ sa̍lā kɔ̄l nyūlū wāā nu̍a̍ā o̍ Mɛ̄lɛ̄ka̍ lo̍ pɛ̍, nūm ni̍, a̍ chūāūwāā nūm a̍a̍ 
pi̍a̍a̍ndūa̍a̍, a̍ chūāūwāā nūm a̍a̍ la̍a̍ndūa̍a̍, o̍ nya̍ nya̍ nɔ̄ wo̍ ndu̍ cho̍ ko̍ŋ ni̍. 

15Te̍le̍ŋ o̍ te̍le̍ŋ chɔ̄lōo̍ ō dīīnu᷄ŋ le̍ sa̍lā wāā nu̍a̍ā sōlīo̍o̍ pɛ̍, lɔ̄lōo̍ ni̍, a̍ mɛ̄ɛ̄mā 
ndūa̍ŋ, lā nɔ̄ mī lā hīŋ a̍ mu̍ŋ te̍le̍ŋ nda̍ chō wā chūɛ̄īmā chɔ̄lōo̍ ho̍ō lōmɔ̄ɔ̍ māā 
sa̍lā o̍ Mɛ̄lɛ̄ka̍ lo̍ wo̍, mī lā hēēlu̍ mu̍ŋ o̍ bāla̍ŋ chōo̍ māā sa̍lā kɔ̄l nyūlū o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. Kɛ̍, mɛ̄ɛ̄mā chɔ̄lōo̍ ho̍ō a̍ lɔ̄lū ndɔ̄ɔ̍, nūm ni̍ a̍ chūāūwāā nūmnda̍, o̍ 
nya̍a̍ cho̍ ko̍ŋ ni̍ le̍ fɛ̍ɛ̍ŋ a̍ fɛ̍ɛ̍ŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ yɛ̍.” 

16O̍ ko̍ŋ kɔ̍ɔ̍lī, mi̍ Mūu̍sē nyu̍nā le̍ chūīŋ nda̍ a̍a̍ nɔ̍ le̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ 
sōlīo̍o̍ wo̍. Kɛ̍ ma̍ dīmūl ndu̍ māā ā chīi̍ ni᷅ŋ chūīŋ kōŋ sa̍lāa̍ lōmɔ̄ɔ̄. Le̍ he̍ī, mi̍ 
Mūu̍sē du̍a̍u̍nu᷄ŋ tu̍mbe̍ a̍ Ɛ̄li̍a̍a̍sā nda̍ I̍ta̍māā, pūa̍a̍ E̍lɔ̄ŋ nda̍, ā nda̍ a̍a̍ lo̍ yōōmū 
wa̍. Mi̍ Mūu̍sē o̍ nyu̍nā nda̍ āā, 

17“Vɛ᷅ lā di̍ sa̍la̍ fa̍ŋā ho̍ō yɔ̄ŋ wɔ̄ɔ̍ŋndo̍ wo̍ o̍ fo̍ndāŋ ba̍lu̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍ le̍? Kāni̍, sa̍lā dīāndāa̍ hi̍o̍ū kpo̍u̍ wo̍ o̍ cho̍ ni̍. Ndu̍yɛ̍ 
nya̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ sa̍lāa̍ ho̍ō ni̍, le̍ mbō tōsa̍ wāŋnda̍ I̍sɔ̄lūɛ̄ī a̍ ve᷅ lɛ̍ ā yāālāā 
ndu̍ Mɛ̍lɛ̍ka̍ o̍ hɔ̄l le̍ dɛ̍nɛ̍ pālāā sɔ̄lā le̍, ndu̍yɛ̍ mbō ma᷄l nda̍ le̍ yɔ̄ŋ ndā wɔ̍ɔ̍ŋndo̍. 

18Nya̍a̍ nɔ̍ mī nya̍a̍ de᷅ vīsīŋ chūīŋndo̍ ho̍ō. Kāni̍, mi̍ di̍mu̍l nya̍ māā tē lā dīī chɔ̄lōo̍ 
le̍ sa̍lāa̍ sōlīo̍o̍ pɛ̍, kɛ̍ mī lā hi᷄ŋ a̍ kōo̍ma̍ ndūa̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ lātūlu̍ wo̍ ni᷄ŋ te̍, māā lā di̍o̍ vi̍sīŋ ndɔ᷄ŋ o̍ fo̍nda᷄ŋ ba̍lu̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍, mɛ̄ɛ̍ ya̍ di̍mu̍l nya̍ yɛ̍.” 

19O̍ ko̍ŋ, mi̍ E̍lɔ̄ŋ mu̍lī Mūu̍sē dīōm le̍ pūa̍a̍ ndūa̍a̍, mbo̍ dīmī āā, “Pūa̍a̍ nīa̍a̍ lo̍ ha̍ā 
yōōmū wa̍ ā sōli̍ hāū sa̍lā fa̍ŋā yɔ̄ŋ wɔ̄ɔ̍ŋndo̍ wo̍, a̍ sa̍lā lūāmāa̍ o̍ Mɛ̄lɛ̄ka̍ Ya̍a̍wɛ̄ɛ̄ 
lo̍, to̍fa̍ wɔ̍ nyɛ᷅ yɔ̍nu̍ŋndo̍. Tē ndu̍ o̍o̍ wa̍ pɛ̍ māā ya̍ i̍i̍ de᷅ sa̍la̍ fa̍ŋa̍ ho̍ō yɔ̄ŋ 
wɔ̄ɔ̍ŋndo̍ wo̍ a̍ nda̍ lātūlu̍, I̍ la̍a̍la̍ŋ ī ve᷄ wa᷅ ī kɛ̄ndɛ̄ a̍ Mɛ̄lɛ̄ka̍ le̍.” 

20Mɛ̄ɛ̍ Mūu̍sē o̍ tu̍e̍ī mɛ̄ɛ̍ E̍lɔ̄ŋ o̍ mu̍li̍ yɛ̍, mbo̍ hīnī kɔ̄l. 

Lɛ̄vi̍ti̍kɔ̍ɔ̄ 11 

A̍ nyāā yōōmāā Mɛl̄ɛk̄a̍ dīmi ̍māā wānā dia̍̄ wa̍ o̍kɔɔ̄̄ 
(Dītɔ̍nɔ̍mi̍ī 14:3-21) 

1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

2“Lā dīmu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Nyāā yōōmāa̍ ki̍nɛ̍i̍, chɔ̄lū ni̍, 
vīsī yōndō ni̍, a̍ nya̍ nɔ̄ mī lā dē wa̍ nda̍ cho̍ ha̍ā ni̍. 

3Vīsī o̍ vīsi̍ nɔ̍ pɛ̍ bu̍u̍kōo̍ ō tɛ̄ndāā, ndu̍yɛ̍ mbō dē bīllo̍ mbō kpūku̍la̍ pɛ̍, lā dīā 
ko̍ŋ. 

4Kɛ̄ɛ̍ŋa̍a̍ ba̍ndi̍la̍a̍ ā nɔ̄ būūkūla̍ŋ lā tɛ̄ɛ̄ndīāā, kɛ̍ ā di᷅ nyɛ̍ dīāā mā kpūku̍la̍ le̍. Ā 
pūm yɛ̍ mā dē mā kpūku̍la̍ kɛ̍, ā nɔ̍ bu̍u̍kūla̍ tɛ̍ɛ̍ndīāā le̍. Vīsīāā wāā le̍nde̍ ki̍nɛ̍i̍, 
lā di̍ā ka̍ŋ te̍. Nyɔ̍mi̍a̍a̍ ā dīā bi᷅llo̍ mā kpūku̍la̍, kɛ̍ ā nɔ̍ bu̍u̍kūla̍ tɛ̍ɛ̍ndīāā le̍. Le̍la̍ŋ 
lā nɔ̍ mī lā dē nda̍ le̍, kāni̍ fo̍ndōle̍, chɔ̄lūa̍a̍ cho̍ ā nɔ̄ɔ̄lɛ̍i̍ le̍ nya̍ wa̍ nda̍ chō ni̍. 

5O̍ ko̍ŋ kɔ̍ɔ̍lī, kɛ̍ɛ̍ŋa̍a̍ ba̍ndi̍la̍a̍ ā dīā bi᷅llo̍ mā kpūku̍la̍, kɛ̍ ā nɔ̍ bu̍u̍kūla̍ tɛ̍ɛ̍ndīāā le̍. 
Nda̍ bɛ̍ɛ̍ vīsīa̍a̍ cho̍ ā nɔ̄ɔ̄lɛ̍i̍ le̍ nya̍ wa̍ nda̍ chō ni̍. 

6Sa̍ŋnda̍ bɛ̍ɛ̍ mā dē bīllo̍ mā kpūku̍la̍, kɛ̍ ā nɔ̍ bu̍u̍kūla̍ tɛ̍ɛ̍ndīāā le̍. Nda̍ bɛ̍ɛ̍ vīsīa̍a̍ 
cho̍ ā nɔ̄ɔ̄lɛ̍i̍ le̍ nya̍ wa̍ nda̍ chō ni̍. 

7O̍ ko̍ŋ kɔ̍ɔ̍lī, pēūwo̍ ō nɔ̄ būūkūla̍ŋ lā tɛ̄ndāā kpa̍la̍, kɛ̍ ō di᷅ nyɛ̍ dīāā mbō kpūku̍la̍ 
le̍. Ndu̍ bɛ̍ɛ̍ chɔ̄lu̍ cho̍ ō nɔ̄ɔ̄lɛ̍i̍ le̍ nya̍ wo̍ o̍ cho̍ ni̍. 

8Vīsīa̍a̍ ha̍ā ki̍nɛ̍i̍, lā di̍ā nda̍ le̍, kɛ̄lɛ̄ŋgāāle̍ mī lā pīla̍ŋ bɛ̍ɛ̍ nda̍ ā vīlɛ̍i̍ya̍, kāni̍ 
fo̍ndōle̍, vīsīa̍a̍ cho̍ ā nɔ̄ɔ̄lɛ̍i̍ le̍ nya̍ wa̍ nda̍ chō ni̍. 

9“ ‘O̍ ko̍ŋ kɔ̍ɔ̍lī, nyāā yōōmāa̍ o̍ pēēlo̍ ki̍nɛ̍i̍, ō kɛ᷅ ō kɛ᷅ nɔ̍ pɛ̄ɛ̄pɔ̍ŋ a̍ kɛ̄kɛ̍u̍la̍ŋ, ō wa̍ 
o̍ pēe̍ mɛ̄ŋmā īhɛ᷄llo̍ ni᷄ŋ ni̍, o̍ wa̍ o̍ pēēla̍ chēle̍ŋ nda̍ŋ ni᷄ŋ ni̍, lā dīā ka̍ŋ. 

10Kɛ̍ nyɛ̄ o̍ nyɛ̄ yōōmāa̍ cho̍ o̍ pēē mɛ̄ŋmā īhɛ᷄llo̍ ni᷄ŋ, a̍ pēēla̍ chēle̍ŋ nda̍ŋ, a̍ nɔ̍ 
ŋ̄pɛ̍ɛ̄pɛ̍ ndu̍yɛ̍ a̍ lākɛ̄kɛ̍u̍ le̍ wa̍, nyāā yōōmāa̍ ke̍lā o̍ mɛ̄ŋnda̍ŋ ni᷄ŋ nda̍ ni̍, a̍ nyāā 
yōōmāa̍ cho̍ o̍ pēēlo̍ mā sāānā wa̍, lā di̍ā nda̍ le̍. Lā nɔ̄ mī lā chūa̍ nda̍ māā nyɛ̄ 
nɔ̄ɔ̄lɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ cho̍ le̍ nya̍ ni̍. 

11Lā di̍ā nda̍ le̍, kɛ̄lɛ̄ŋgāā le̍ mī lā pīla̍ŋ nda̍ bɛ̍ɛ̍ a̍ vi̍lɛ̍i̍ya̍. Lā nɔ̄ mī la̍ chūa̍ nyāā 
yōōmāa̍ ha̍ā māā nyɛ̄ nɔ̄ɔ̄lɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ chō le̍ nya̍ ni̍. 

12Nyɛ̄ o̍ nyɛ̄ yōōmāa̍ cho̍ o̍ pēēlo̍ te̍ ō nɔ̍ pɛ̍ɛ̄pɔ̍ŋ mbō nɔ̄ kɛ̄kɛ̍u̍la̍ŋ te̍, nyɛ̄ nɔ̄ɔ̄lɛ̍i̍ 
wɔ̍ɔ̍ŋ wɔ̍ɔ̍ŋ bɛ̄ndōo̍ o̍ cho̍ le̍ nya̍ ni̍. 

13-19“ ‘O̍ ko̍ŋ kɔ̍ɔ̍lī, yōūwa̍ ha̍ā ki̍nɛ̍i̍, nda̍ bɛ̍ɛ̍ lā di̍ā nda̍ le̍. Lā chūa̍ nda̍ māā nyɛ̄ 
nɔ̄ɔ̄lɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ chō le̍ nya̍ ni̍. Ā cho̍ yo̍u̍wāā wānā de᷅ le̍. Nda̍ yɔ̍nūŋ 
ni̍ māā kōvi̍a̍a̍, a̍ hu̍a̍a̍, a̍ kōya᷄ŋnda̍, a̍ fa̍a̍būa̍a̍, a̍ si̍ŋgbīa̍a̍, a̍ yi̍bɛ̍i̍ya̍, a̍ 
bāsa̍bāsa̍kūēndi̍a̍a̍, a̍ ɔ̍si̍lu̍i̍chīi̍ya̍, a̍ hɔ̄lɔ̍hɔ̄lu̍a̍a̍, a̍ sɔ̍kūa̍a̍, a̍ hɛ̍lɔ̄ŋnda̍, a̍ 
pɛ̍li̍kāŋnda̍, a̍ lɛ̄fɛ̄ŋnda̍, a̍ kɔ̍mɔ̍lūāŋnda̍, a̍ ku̍a̍āŋnda̍, a̍ tāsa̍a̍. 

20“ ‘O̍ ko̍ŋ kɔ̍ɔ̍lī, nyāā yōōmāa̍ nɔ̍ bɔ̄ɔ̄la̍ŋ ndu̍yɛ̍ mā kūā lɛ᷅ŋ nda̍, nda̍ bɛ̍ɛ̍ lā nɔ̍ mī 
lā dē nda̍ le̍, lā nɔ̍ mī lā chūa̍ nda̍ māā nyɛ̄ nɔ̄ɔ̄lɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ chō le̍ nya̍ 
ni̍. 

21Kɛ̍ nyāā yōōmāa̍ nɔ̍ ha̍ā bɔ̄ɔ̄la̍ŋ mā kūā lɛ᷅ŋ, ma̍ nɔ̄ kpāsa᷄ŋ mā hūūlū wa̍, lā dīā 
ka̍ŋ. 

22Nyāā yōōmāā kāŋ nda̍ cho̍ ha̍ā ni̍. So̍o̍nu̍a̍a̍, a̍ pa̍a̍le̍e̍nda̍, a̍ kāmbālla̍. 

23Kɛ̄ nyāā yōōmāa̍ nɔ̍ bɔ̄ɔ̄la̍ŋ ndu̍yɛ̍ mā kūā lɛ᷅ŋ nda̍ a̍ tūa̍a̍ ā pīli̍a̍a̍ ki̍nɛ̍i̍, lā nɔ̄ mī 
la̍ chu̍a̍ nda̍ māā nyɛ̄ nɔ̄ɔ̄lɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ chō le̍ nya̍ ni̍.’ ” 

24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Nyāā yōōmāa̍ ha̍ā ki̍nɛ̍i̍, 
ō pīlɛ̍ bɛ̍ɛ̍ wānā pi̍la̍ŋ o̍ vi̍lɛ̍i̍yo̍ pɛ̍, ā sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l le̍ pāa̍le̍ le̍ŋ kpɛ᷅ŋ, 
ha̍a̍a̍ mī fīti̍līo̍o̍ tōl. 

25O̍ pīlɛ̍ bɛ̍ɛ̍ vi᷅ pɛ̍ mi̍ wāŋndo̍ ō chu̍a̍ ndu̍, wānā ko̍ŋ mɛ̄ɛ̍ mbō tɔ̄ɔ̄ nyɛ̄la̍ wa᷅ ndu̍ 
lēkɔ̄ɔ̍ la̍ŋ, ndu̍yɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ 
mī fīti̍līo̍o̍ tōl. 

26Vīsī o̍ vīsi̍ nɔ̍ pɛ̍ bu̍u̍kōo̍ ō tɛ̄ndāā kɛ̍ mī būūkū ko̍ŋ ō fūūlu̍u̍ a̍ tɛ̄ndāa̍ di̍ le̍, ndu̍yɛ̍ 
mī vīsī kōŋ ō ve̍ vi̍sī kpu̍ku̍la̍ mbō tīāāmu̍u̍ le̍, mɛ̄ɛ̍ nyɛ̄ nɔ̄ɔ̄lɛ̍i̍yo̍ o̍ cho̍ le̍ nya̍ ni̍. 
Ndu̍yɛ̍, wānā o̍ wāna̍ pi̍la̍ŋ vi̍sī wāā le̍nde̍ o̍ vi̍lɛ̍i̍yo̍ pɛ̍, ō sīmnu᷄ŋ o̍ nɔ̍ɔ̍lɛ̍i̍. 

27Vīsī o̍ vīsi̍ nɔ̍ pēlo̍ŋ ŋ̄ hīɔ̍ɔ̍lu̍ mbō kūā o̍ bālā kɔ̄lta̍ŋ chōo̍, nyɛ̄ nɔ̄ɔ̄lɛ̍i̍yo̍ o̍ cho̍ le̍ 
nya̍ ni̍. Wānā o̍ wānā pi̍la̍ŋ vi̍sī wāā le̍nde̍ o̍ vi̍lɛ̍i̍yo̍ pɛ̍, pāa̍le̍ le̍ŋ kpɛ᷅ŋ, ō nɔ̄ɔ̄lɛ̍i̍ 
wānā ko̍ŋ nīīlū ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

28Vīsīa̍a̍ ha̍ā ki̍nɛ̍i̍, nyɛ̄ nɔ̄ɔ̄lɛ̍i̍yo̍ nda̍ chō le̍ nya̍ ni̍. Wānā o̍ wānā pi̍la̍ŋ nda̍ ā vīlɛ̍i̍ya̍ 
pɛ̍, wānā ko̍ŋ mɛ̄ɛ̍ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ 
wānā ko̍ŋ ō nīīlū ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl.” 

29-30O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Bɛ̄lāā su̍u̍la̍ yɛ̍ yi̍a̍a̍ 
ki̍nɛ̍i̍, a̍ nyāā yōōmāā su̍u̍la̍ yɛ̍ yi̍a̍a̍ ku̍ā lɛ᷅ŋ ŋa̍a̍yā ŋāāyā wa̍, nda̍ yɔ̍nūŋ ni̍ māā 
kpo̍o̍sīa̍a̍, a̍ nyāŋga̍fe̍li̍a̍a̍, a̍ kūīya̍, nda̍ ki̍nɛ̍i̍ nyɛ̄ nɔ̄ɔ̄lɛ̍i̍yo̍ nda̍ chō le̍ nya̍ ni̍. 

31Nyāā yōōmāa̍ ku̍ā ka̍ŋ lɛ᷅ŋ ŋa̍a̍yā ŋāāyā wa̍ ki̍nɛ̍i̍, nyɛ̄ nɔ̄ɔ̄lɛ̍i̍yo̍ nda̍ chō le̍ nya̍ 
ni̍. Wānā o̍ wānā pi̍la̍ŋ nda̍ ā vīlɛ̍i̍ya̍ pɛ̍, wānā ko̍ŋ pāa̍le̍ le̍ŋ kpɛ᷅ŋ, ō nɔ̄ɔ̄lɛ̍i̍yo̍ o̍ 
nīīlū ya̍ Mɛ̍lɛ̍ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

32Nyāā yōōmāa̍ ha̍ā ki̍nɛ̍i̍, ō kɛ̄ o̍ kɛ᷅, tē ō vīlɛ̍i̍yo̍ ō de᷄l o̍ nyɛ̄ o̍ nyɛ̄ chōo̍ pɛ̍, nyɛ̄ 
kōŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̄lɛ̄ka̍ o̍ hɔ̄l. Nyɛ̄ kōŋ ō wa̍ yɔ̍m, ō wa̍ do᷅mā, ō wa̍ yāu̍ 
vīsī, ō wa̍ o̍ nyɛ̄lā lābɛ̍kī chōo̍, ndu̍yɛ̍ nyɛ̄ kōŋ ō wa̍ bɛ̍ɛ̍ le̍ kpe̍ku̍ o̍ kpe̍ku̍, lā nɔ̄ mī 
lā tɔ̄ɔ̄ ndu̍ a̍ mɛ̄ŋnda̍ŋ. Kɛ̍ nyɛ̄ kōŋ le̍ pāa̍le̍ŋ kpɛ᷅ŋ, ō wā o̍ nɔ̍ɔ̍lɛ̍i̍yo̍ ya̍ Mɛ̄lɛ̄ka̍ o̍ 
hɔ̄l, ha̍a̍a̍ mī fīti̍līo̍o̍ tōl, ma̍lāŋ o̍ si̍mnūŋ vɛ̍lɛ̄ ō dīāndāā ya̍ o̍ hɔ̄l. 

33Tē o̍ kpɛ̍ɛ̍nɛ̍i̍ pūūlūe̍i̍ ni᷄ŋ nyāā yōōmāa̍ ha̍ā ō pīlɛ̍ de᷄l ni̍, nyɛ̄ o̍ nyɛ̍ wa᷅ o̍ kpɛ̍ɛ̍nɛ̍i̍ 
ke̍ŋ ni᷄ŋ, o̍ si̍mnūŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ lā nɔ̄ mī lā pɛ̄l kpɛ̍ɛ̍nɛ̍i̍ ke̍ŋ. 

34Tē mɛ̄ŋnda̍ŋ mā wa̍ o̍ kpɛ̍ɛ̍nɛ̍i̍ he̍ī ni᷄ŋ pɛ̍, mī mā de᷄l o̍ nyɛ̄ dīāā o̍ nyɛ̄ dīāā bɛ̍nda̍ 
le̍ dīo̍o̍ wo̍ chōo̍ pɛ̍, nyɛ̄ dīāā kōŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ vɛ̍lɛ̄ 
nyɛ̄ o̍ nyɛ̄ wa̍ o̍ kpɛ̍ɛ̍nɛ̍i̍ he̍ī ni᷄ŋ pɛ̍, mbō wa̍ māā nyɛ̄ wānā ko̍l pɛ̍, nyɛ̄ kōŋ bɛ̍ɛ̍ ō 
sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

35Nyāā ha̍ā, tē ō vīlɛ̍i̍yo̍ ō de᷄l o̍ nyɛ̄ o̍ nyɛ̄ chōo̍ pɛ̍, nyɛ̄ kōŋ ō sīmnu᷄ŋ o̍ nɔ̍ɔ̍lɛ̍i̍ ya̍ 
Mɛ̍lɛ̄ka̍ o̍ hɔ̄l. Tē ō nyɛ̄ nda̍ tōōsīāā bēe̍dīi̍yo̍ wo̍ cho̍o̍ o̍ de̍l ni̍, kɛ̄lɛ̄ŋgāā tē o̍ 
kpɛ̍ɛ̍nɛ̍i̍ ya̍u̍vɛ̄i̍ ni᷄ŋ o̍ de̍l ni̍, nyɛ̄ ko̍ŋ, ā nɔ̄ mā pɛ̄l ndu̍ wɔ̍ wɔ̍. Kāni̍ fo̍ndōle̍, nyɛ̄ o̍ 

nyɛ̄, nyɛ̄ vīlɛ̍i̍ ko̍ŋ ō de᷄l chōo̍ pɛ̍, ō sīmnu᷄ŋ o̍ nɔ̄ɔ̄lɛ̍i̍ ya̍ o̍ hɔ̄l, ndu̍yɛ̍ mī lā chu̍a̍ ndu̍ 
māā nyɛ̄ nɔ̄ɔ̄lɛ̍i̍yo̍ o̍ cho̍ le̍ nya̍ ni̍. 

36Kɛ̍ tē o̍ pēē pɔ̍mbɔ̄ɔ̍, kɛ̄lɛ̄ŋgāā o̍ so̍o̍ŋ ku̍a̍ndāā māmɛ̄ŋndo̍ ni̍ŋ nyɛ̄ vīlɛ̍i̍ ko̍ŋ ō 
de᷄l ni̍, mɛ̄ŋnda̍ŋ o̍ pēē ko̍ŋ kɛ̄lɛ̄ŋgāā o̍ so̍o̍ŋ māmɛ̄ŋ kōŋ mā si̍mnūŋ ma̍ nɔ̍ɔ̍lɛ̍i̍ ya̍ 
o̍ hɔ̄l te̍. Kɛ̍ wānā o̍ wāna̍ so̍li̍ nyɛ̄ vīlɛ̍i̍ ko̍ŋ o̍ pēē ko̍ŋ, kɛ̄lɛ̄ŋgāā o̍ so̍o̍ŋ ko̍ŋ ni᷄ŋ pɛ̍, 
wānā ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

37Kɛ̍ tē ō wa̍ pɛ̍, māā o̍ yɛ̄yi̍i̍ wāŋndo̍ ō kɛ̄si̍ le̍ sāŋɔ̄ɔ̍ ve̍ chōo̍ nyɛ̄ vīlɛ̍i̍yo̍ ō de᷄l ni̍, 
yɛ̄yi̍i̍ ke̍ŋ ī si̍mnūŋ i̍ nɔ̍ɔ̍lɛ̍i̍ ya̍ o̍ hɔ̄l te̍. 

38Kɛ̍ tē ō wa̍ pɛ̍ mī yɛ̄i̍ye̍ he̍ī ī wa̍ ī līvɛ̍i̍ye̍, o̍ ko̍ŋ mī nyɛ̄ vīlɛ̍i̍ ko̍ŋ ō de᷄l lēchōo̍ pɛ̍, 
mɛ̄ɛ̍ yɛ̄yi̍i̍ ke̍ŋ ī sīmnu᷄ŋ i̍ nɔ̍ɔ̍lɛ̍i̍ le̍ nya̍.” 

39Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Tē ō wa̍ pɛ̍ mi̍ vīsīāā ya̍ Ī di̍mu̍l nya̍ 
ha̍ā ki̍nɛ̍i̍ le̍ dīo̍o̍ wa̍, mī ō pīlɛ̍ vī o̍ bā chōo̍ pɛ̍, wānā o̍ wāna̍ pi̍la̍ŋ vi̍sī vīlɛ̍i̍ ko̍ŋ 
pɛ̍, wānā ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̍ka̍ o̍ hɔ̄l le̍ pāa̍le̍ le̍ŋ kpɛ᷅ŋ, ha̍a̍a̍ mī fīti̍līo̍o̍ 
tōl. 

40Wānā o̍ wāna̍ chu̍a̍ vīsī vīlɛ̍i̍ ko̍ŋ kɛ̄lɛ̄ŋgāā mbō dē ndu̍ pɛ̍, wānā ko̍ŋ ō nɔ̄ mbō 
tɔ̄ɔ̄ nyɛ̄la̍ wa̍ ndu̍ la̍ŋ lēkɔ̄ɔ̍ la̍ŋ. Ndu̍yɛ̍ pāa̍le̍ le̍ŋ kpɛ᷅ŋ, ō nɔ̄ɔ̄lɛ̍i̍ wānā ko̍ŋ ō nīīlū 
ya̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

41-42“Nyāā yōōmāa̍ sa̍sūŋ ha̍ā lɛ̄ŋ nda̍ ki̍nɛ̍i̍, a̍ nyāā yōōmāa̍ ku̍ā o̍ dēmbōo̍ chōo̍ 
wa̍, a̍ nyāā yōōmāa̍ nɔ̍ pēlo̍ŋ ta̍u̍ mā kūā le̍cho̍o̍ kɛ̍ sɔ̍ŋgɔ̍ sāsɔ᷄ŋndo̍ wa̍, lā nɔ̍ mī 
lā dē nda̍ le̍, kāni̍ fo̍ndōle̍, nyɛ̄ nɔ̄ɔ̄lɛ̍i̍yo̍ nda̍ chō le̍ nya̍ ni̍. 

43Lā to̍sā mī nyāā yōōmāa̍ ha̍ā ā sīīŋgu̍u̍ nya̍ ā nɔ̄ɔ̄lɛ̍i̍ ya̍ Mɛ̍lɛ̍ka̍ o̍ hɔ̄l te̍. Lā si̍i̍ŋgūū 
nya̍ pi̍la̍ ā nɔ̄ɔ̄lɛ̍i̍ ya̍ o̍ hɔ̄l le̍ sa̍bū ndāa̍ le̍. 

44Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ nyāa̍ ni̍. Lā ki̍ndi̍ mī lā dīndi̍ nya̍ pi̍la̍, mī lā 
wa̍ ā dīāndāā ya̍ o̍ hɔ̄l, kāni̍ fo̍ndōle̍, Mɛ̄lɛ̄ka̍ dīāndāa̍ ya̍ I̍ cho̍ ni̍. Nyāā yōōmāa̍ 
sa̍sūŋ ha̍ā lɛ̄ŋ kɛ̄lɛ̄ŋgāā mā kūā lɛ᷅ŋ o̍ pēlo̍ŋ chōo̍ kɛ̍ sɔ̍ŋgɔ̍ sāsɔ᷄ŋndo̍ wa̍, lā chɛ᷅l mī 
nyāā ha̍ā ā sīīŋgu̍u̍ nya̍ ā nɔ̄ɔ̄lɛ̍i̍ ya̍ o̍ hɔ̄l te̍. 

45Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, mi̍ hu᷅ŋ a̍ nya̍ le̍ mī hu̍ŋ 
wa᷅ Mɛ̄lɛ̄ka̍ nyā. Le̍la̍ŋ lā kīndi̍ mī lā wa̍ ā dīāndāā, kāni̍ fo̍ndōle̍, ya̍ Mɛ̍lɛ̄ka̍, wānā 
di̍a̍ndāa̍ ya̍ I̍ cho̍ ni̍. 

46“Sāwāla̍ŋ nda᷅ŋ, la̍ŋ ya̍ I̍ ke̍ nya̍ a̍ nyāā yōōmāā yɛ̍ yi̍a̍a̍ ha̍ā o̍kɔ̄ɔ̄ ni̍. Nda̍ yɔ̍nūŋ 
ni̍ māā, vīsīa̍a̍, a̍ yōūwa̍, a̍ nyāā yōōmāa̍ cho̍ o̍ pēēla̍ŋ nda̍, ndu̍yɛ̍, a̍ nyāā yōōmāa̍ 
sa̍sūŋ lɛ᷅ŋ kɛ̄lɛ̄ŋgāā mā kūā kɛ̍ sɔ̍ŋgɔ̍ sāsɔ᷄ŋndo̍ wa̍. 

47Lā kīndi̍ mī lā sīna̍ yɛ̍ yi̍ɔ̍ɔ̍ nyāā yōōmāa̍ ha̍ā tɛ̄ɛ̄ŋ, a̍ cho̍ ā dīāndāā ya̍ Mɛ̍lɛ̄ka̍ o̍ 
hɔ̄l la̍, a̍ a̍ cho̍ a̍ di̍a̍ndāā ya̍ o̍ hɔ̄l te̍ wa̍. Ndu̍yɛ̍, mī lā sīna̍ vɛ̄lɛ̄ yɛ̍ yi̍ɔ̍ɔ̍ a̍ bɛ̍nda̍ le̍ 
dīo̍o̍ wa̍ tɛ̄ɛ̄ŋ, a̍ a̍ bɛ̍nda̍ le̍ di̍o̍o̍ le̍ wa̍.” 

Lɛ̄vi̍ti̍kɔ̍ɔ̄ 12 

Tē wānā la̍nɔɔ̍ ̍vēlū pɛ,̍ a̍ mɛɛ̄ ̍o̍ nɔ ̍le̍ dīndīo̍o̍ sɔl̄āa̍ Mɛl̄ɛk̄a̍ o̍ hɔl̄ lɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Chɔ̍m wa᷅ŋnda̍ I̍sɔ̄lūɛ̄ī sāwāla̍ŋ nda̍ŋ māā, tē wānā la̍nɔ̍ɔ̍ ō chūa̍ yo̍llo̍ pɛ̍, mbo̍ 
vēlū wānā pɔ̍nɔ̍ɔ̍, wānā la̍nɔ̍ ko̍ŋ le̍ pālɛ̍i̍ ī ŋɔ᷄mmɛ̍ū ō wā o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 
To̍fa̍ wɔ̍ ko̍ mɛ̄ɛ̍ ō cha᷅ nu̍a̍ā te̍le̍ŋ ndɔ̄ɔ̍, mbō wa̍ o̍ nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l lɛ̍. 

3Ndūyɛ̍, tē ō vēlū pɛ̍, tē pālɛ̍i̍ ī hīōū pɛ̍ i̍ ŋɔ̍mmɛ̍ū o̍ ŋɔ̄ma̍a̍ wo̍, ā nɔ̄ mā hīvi̍ po̍ o̍ 
ve̍lū ko̍ŋ ndo̍ o̍ chīɛ̄ī kɔ̄ɔ̄lī. 

4O̍ ko̍ŋ kɔ̍ɔ̍lī, wānā la̍nɔ̍ ko̍ŋ ō nɔ̄ mbō chu᷄m le̍ pālɛ̍i̍ be̍le̍-ya̍a̍ a̍ ī yāa̍, kāni̍ fu̍u̍le̍, ō 
nɔ̄ mbō sɔ̄la̍ dīndīo̍o̍ ya̍ Mɛ̍lɛ̄ka̍ o̍ hɔ̄l le̍ te̍le̍ŋ ndɔ̍ o̍ wa᷅ ko̍ŋ chɔ̍ɔ̍ o̍ vīōlɔ̄ɔ̍ ni᷄ŋ ndo̍. 
O̍ pālɛ̍i̍ be̍le̍-ya̍a̍ ve̍ he̍ī bɛ̄ŋgu̍ ki̍nɛ̍i̍, nyɛ᷅ o̍ nyɛ̍ cho̍ ō yɔ̄ŋga᷄ŋ o̍ ya̍ Mɛ̍lɛ̄ka̍ lo̍, ō nɔ̍ 
mbō pīla̍ŋ ndu̍ le̍, kɛ̄lɛ̄ŋgāā ni᷅ŋ te̍, mbō lūɛ̄ī o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
chō a̍ nya̍ la̍tu̍lu̍ wo̍ ni᷄ŋ. 

5“Kɛ̍ tē ō wa̍ pɛ̍ māā wānā la̍nɔ̍ɔ̍ o̍ ve̍lū ni̍, le̍ lɔ̍ɔ̍la̍ŋ lā tīɔ̍ɔ̍ŋ ndu̍ ko̍msa̍ ko̍ŋ, o̍ wā 
o̍ nɔ̍ɔ̍lɛ̍i̍ ya̍ Mɛ̍lɛ̍ka̍ o̍ hɔ̄l. To̍fa̍ wɔ̍ ko̍ mɛ̄ɛ̍ o̍ cha᷅ nu̍a̍ā te̍le̍ŋ ndɔ̄ɔ̍ mbō wa̍ o̍ nɔ̄ɔ̄lɛ̍i̍ 
ya̍ o̍ hɔ̄l lɛ̍. O̍ ko̍ŋ kɔ̍ɔ̍lī, ndu̍ ko̍msa̍ ko̍ŋ ō nɔ̄ mbō chu᷄m le̍ pālɛ̍i̍ be̍le̍-ŋɔ̍mpu᷅m a̍ ī 
ŋɔ᷄mpu᷅m, kāni̍ fu̍u̍le̍, ō nɔ̄ mbō sɔ̄la̍ dīndīo̍o̍ ya̍ Mɛ̄lɛ̄ka̍ o̍ hɔ̄l le̍ te̍le̍ŋ ndɔ̍ o̍ che᷅ o̍ 
vīōlɔ̄ɔ̍ ni᷄ŋ ndo̍. 

6“Tē pālɛ̍i̍ ndūɛ̍i̍ o̍ nɔ̍ le̍ chūmndo̍ le̍ dīndīo̍o̍ sɔ̄lāa̍ ve̍ ī chūū pɛ̍, ā yɔ᷄ŋ bɛ̍ɛ̍ āā wānā 
pɔ̍nɔ̍ɔ̍ kɛ̄lɛ̄ŋgāā wānā la̍nɔ̍ɔ̍ ko̍msa̍ ko̍ŋ ō vēlū ni̍, ō nɔ̄ mbō hīŋ a̍ sāa̍ fɔ̍ŋndɔ̍ chi̍i̍ 
wɔ̄sīo̍o̍ o̍ pīlɛ̍ wo̍ nāa̍ wānā so̍līāā lāsa̍lāa̍ chūā, o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ la̍tu̍lu̍ wo̍ sōndōo̍, le̍ sa̍lā lūāmāa̍ sōlīo̍o̍. O̍ ko̍ŋ kɔ̍ɔ̍lī, mbō hīŋ vɛ̄lɛ̄ a̍ pīīŋ 
fɔ̍ŋndɔ̍ɔ̍, ɔ̄ɔ̄ ka᷅ŋgbo̍o̍, le̍ sa̍la̍ fa̍ŋā yɔ̍ŋ wɔ̄ɔ̍ŋndo̍ wo̍ sōlīo̍o̍. 

7O̍ ko̍ŋ, mī wānā so̍līāā lāsa̍lāa̍ ō sōli̍ nyāa̍ ha̍ā sa̍lāa̍ o̍ ya̍ lo̍, le̍ mī ko̍msa̍ kōŋ ō 
sɔ̄la̍ dīndīo̍o̍ ya̍ Mɛ̄lɛ̄ka̍ o̍ hɔ̄l. Ndu̍yɛ̍ mbō sīmnu᷄ŋ vɛ̍lɛ̄ o̍ di̍a̍ndāā le̍ te̍le̍ŋ ndɔ̍ o̍ 
che᷅ ko̍ŋ o̍ vīōlɔ̄ɔ̍ ni᷄ŋ ndo̍. Sāwāla̍ŋ nda᷅ŋ la̍ cho̍ le̍ wānā la̍nɔ̍ɔ̍ ni̍, tē ō vēlū wa̍nā 
pɔ̍nɔ̍ɔ̍ kɛ̄lɛ̄ŋgāā wānā la̍nɔ̍ɔ̍ pɛ̍. 

8Kɛ̍ tē chūa̍a̍ ho̍ō ō nɔ̄la̍ dɔ̍ɔ̍ sāā fɔ̍ŋndɔ̍ɔ̍ sɔ̄lā kpo̍so̍ŋ te̍, ō hūŋ vɛ̍lɛ̄ a̍ pīīŋāā 
chūāūwa̍ ā ŋīɔ̍ɔ̍ŋ kɛ̄lɛ̄ŋgāā ka᷅ŋgbu̍a̍a̍ ā ŋīɔ̍ɔ̍ŋ. Ō pīlɛ̍ le̍ sa̍lā lūāmāa̍ sōlīo̍o̍, ā ō pīlɛ̍ 
le̍ sa̍lā fa̍ŋā yɔ̍ŋ wɔ̄ɔ̍ŋndo̍ wo̍. Mɛ̍ɛ̄ o̍ nɛ̄īyo̍ ho̍ō ni᷄ŋ, wānā so̍līāā lāsa̍lāa̍ ō dīndī 
chūa̍a̍ ho̍ō ya̍ Mɛ̄lɛ̄ka̍ o̍ hɔ̄l ni̍.” 

Lɛ̄vi̍ti̍kɔ̍ɔ̄ 13 

Sāwāla̍ŋ a̍ nāā wɔɔ̄ŋ̍ fu̍lā wa᷅ŋndo̍ lēkɔɔ̄ ̍wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m Mūu̍sē nda̍ E̍lɔ̄ŋ sāwāla̍ŋ nda᷅ŋ, mbo̍ 
dīmūl nda̍ āā, 

2“Tē hīndɔ̄ɔ̍ ō cha᷄l wāŋndo̍ pɛ̍, ɔ̄ɔ̄ tɛ̄ɛ̄ŋndo̍, kɛ̄lɛ̄ŋgāā mī nyɔ̄ɔ̍ ō fūla̍ ndu̍ o̍ ŋ̄dīāl 
māā kāwa̍, ndu̍yɛ̍ mbō sīmnu᷄ŋ na̍a̍ ta᷅ŋ wa̍nā pɛ̍, wānā ko̍ŋ ā nɔ̄ mā hīŋ a̍ ndu̍ o̍ 

E̍lɔ̄ŋ ndo̍, wānā so̍līāā lāsa̍lāa̍, ɔ̄ɔ̄ mā kūɛ̄ a̍ ndu̍ o̍ pūa̍a̍ E̍lɔ̄ŋ nda̍ ō pīlɛ̍ lo̍, a̍ cho̍ 
wānāā sōlīāā lāsa̍lāa̍ wa̍. 

3Tē ā kūɛ̄ a̍ wānā ko̍ŋ o̍ wānāā sōlīāā lāsa̍lāa̍ ha̍ā o̍ pīlɛ̍ lo̍ pɛ̍, wānā so̍līāā lāsa̍lā 
kōŋ ō mɛ̄ɛ̄ndi̍a̍ŋ wa̍nā ko̍ŋ pāū kōŋ nyɛ̄ kɛ̄ndɛ̄ kɛ̍ndɛ̄. Tē ō chē pɛ̍ mī yīīŋnde̍ o̍ 
pāū wānā ko̍ŋ ī yɔ̄nu̍ŋ i̍ hu̍mbū, ndu̍yɛ̍ mī pāūwo̍ ho̍ō ō yīŋgi̍la̍ ti᷄ŋ pɛ̍ mɛ̄ɛ̍ nāa̍ ta᷅ŋ 
wa̍nā wo̍ wānā ko̍ŋ ō sɔ̄la̍ ko̍ŋ ni̍. Wānā so̍līāā lāsa̍lāa̍ ō nɔ̄ mbō dīmu̍l wāŋnda̍ 
māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

4Kɛ̍ tē ō wa̍ pɛ̍, mī nyɔ̄ɔ̍ kīla̍ŋ wa᷅ŋndo̍ o̍ ŋ̄dīāl, mī fo̍ndā kōŋ ō wa̍ ō hūmbū māā 
kāwa̍, ndu̍yɛ̍ mī pāu̍ de̍l wānā ko̍ŋ ndo̍ ō ve̍ o̍ yi̍ŋgīlāā ti᷄ŋ te̍, ndu̍yɛ̍ vɛ̍lɛ̄ mī yīīŋīi̍ 
ba̍lu̍ fo̍ndāŋ kāwa̍ kōŋ nde̍ ī ve̍ i̍ hu̍mbū le̍, wānā so̍līāā lāsa̍lāa̍ ō nɔ̄ mbō sōli̍ 
wānā ko̍ŋ wāŋnda̍ tɛ̄ɛ̄ŋ mbō kɔ̍ wa᷅ nāa̍ yo̍lo̍līa̍a̍ ndu̍ pīlɛ̍ le̍ pālɛ̍i̍ ī ŋɔ᷄mmɛ̍ū. 

5O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō mɛ̄ɛ̄ndi̍a̍ŋ vɛ̍lɛ̄ wānā ko̍ŋ fo̍ndā 
kōŋ. Tē ō chē pɛ̍ māā pāū kōŋ mɛ̄ɛ̍ o̍ wa̍ kpɛ̍i̍ yɛ̍ ko̍ni̍ o̍ cho̍ wɔ̄ ni̍, ō hīu̍ la̍chi̍ le̍ 
pɛ̍, wānā so̍līāā lāsa̍lāa̍ ō kɛ̄si̍ ndu̍ vɛ̄lɛ̄ nāa̍ yo̍lo̍līa̍a̍ kāŋ ndu̍ pīlɛ̍ kpe̍ le̍ pālɛ̍i̍ ī 
ŋɔ᷄mmɛ̍ū. 

6Tē pālɛ̍i̍ ī hīōū vɛ̄lɛ̄ pɛ̍ i̍ ŋɔ̍mmɛ̍ū, ō kɔ̍ mɛ̄ɛ̄nda̍ŋ vɛ̍lɛ̄ wānā ko̍ŋ. Tē ō sāālu̍ŋ pɛ̍ 
māā pāūwo̍ ō kāndu̍ sīōŋgɔ̄ɔ̍, ndu̍yɛ̍ ō hīu̍ lɛ̍ lāchī a̍ dīōnɔ᷄ŋndo̍ le̍ pɛ̍, wānā so̍līāā 
lāsa̍lāa̍ ō nɔ̄ mbō dīmu̍l wāŋnda̍ māā wānā ko̍ŋ ō chō ni᷅ŋ ō dīāndāā ya̍ Mɛ̍lɛ̄ka̍ o̍ 
hɔ̄l. Māā tɛ̄ɛ̄ŋndo̍ ko̍ni̍ ndu̍ o̍o̍ cha̍l wānā ko̍ŋ o̍ ŋ̄dīāl ni̍. Wānā ko̍ŋ ō nɔ̄ mbō tɔ̄ɔ̄ 
nyɛ̄la̍ wa᷅ ndu̍ lēkɔ̄ɔ̍ la̍ŋ fo̍, mbō mīīŋgu̍ wāŋnda̍ chōo̍ ō dīāndāā ya̍ Mɛ̍lɛ̄ka̍ o̍ hɔ̄l. 

7Kɛ̍ tē wānā so̍līāā lāsa̍lāa̍ ō mɛ̄ɛ̄ndi̍a̍ŋ wa̍nā ko̍ŋ pɛ̍, mbō dīmu̍l wāŋnda̍ māā 
wānā ko̍ŋ ō chō ni᷅ŋ ō dīāndāā ya̍ Mɛ̍lɛ̄ka̍ o̍ hɔ̄l pɛ̍, mī wānā ko̍ŋ ō mīīŋgu̍, kɛ̍ mī 
fo̍ndāŋ nyɔ̄ɔ̍ chō ko̍ŋ māā kāwa̍ wo̍ ō mi̍i̍ŋgu̍ vɛ̄lɛ̄ ndu̍, mbō kūā a̍ dīōnɔ᷄ŋndo̍ pɛ̍, 
mɛ̄ɛ̍ wānā ko̍ŋ ō nɔ̄ mbō mīīŋgu̍ pi̍la̍ nāa̍ wānā so̍līāā lāsa̍lāa̍ chūā. 

8Tē ō mīīŋgu̍ pɛ̍, wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ ndu̍. Te̍ ō chē pɛ̍, māā 
fo̍ndāŋ kāwa̍ kōŋ ō chō hīōūwɔ̄ɔ̍ lāchī a̍ dīōnɔ᷄ŋndo̍ pɛ̍, wānā so̍līāā lāsa̍lāa̍ ō nɔ̄ 
mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. Māā nāā wɔ̄ɔ̍ŋ 
ta᷅ŋ wa̍nā wo̍ ō pu᷄m, ndu̍ cho̍ ko̍ŋ wānā ko̍ŋ lēkɔ̄ɔ̍ ni̍. 

9“Tē wāŋndo̍ ō nɔ̄ nāā wɔ̄ɔ̍ŋ ta᷅ŋ wa̍nā wo̍ lēkɔ̄ɔ̍ pɛ̍, wānā ko̍ŋ ā nɔ̄ mā hīŋ a̍ ndu̍ 
o̍ wānā so̍līāā lāsa̍lāa̍ lo̍. 

10Tē ā hīŋ a̍ ndu̍ lo̍ŋ pɛ̍, wānā so̍līāā lāsa̍lāa̍ ō mɛ̄ɛ̄ndi̍a̍ŋ wa̍nā ko̍ŋ. Tē ō sāālu̍ŋ 
pɛ̍ māā fo̍ndā nāā kōŋ ō chō ko̍ŋ wa᷅ŋndo̍ wo̍, māā yīīŋīi̍ ba̍lu̍ fo̍ndāŋ kōŋ nde̍ ī 
yɔ̍nu̍ŋ i̍ hu̍mbū pɛ̍, ndu̍yɛ̍ mi̍ pāūwo̍ ō dēl o̍ fo̍ndāŋ kōŋ, 

11mɛ̄ɛ̍ nāā wɔ̄ɔ̍ŋ ta᷅ŋ wa̍nā wo̍ ō pūm, ndu̍ wānā ko̍ŋ ō sɔ̄la̍ ko̍ŋ ni̍. O̍ ko̍ŋ, wāna̍ 
so̍līāā lāsa̍lāa̍ ō nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ 
hɔ̄l. Wānā so̍līāā lāsa̍lāa̍ ō nɔ̍ lɛ̍ mbō kɛ̄si̍ wānā ko̍ŋ nāa̍ yo̍lo̍līa̍a̍ le̍ ndu̍ mɛ̍ɛ̍ndīa̍ŋ 
te̍. Kāni̍ fo̍ndōle̍ ī wā ni᷅ŋ kpe̍nde̍ke̍le̍ māā nāā wɔ̄ɔ̍ŋ ta᷅ŋ wa̍nā wo̍ ō pūm wānā 
ko̍ŋ ō nɔ̄ ko̍ŋ le̍kɔ̍ɔ̍ ni̍. 

12-13Kɛ̍ mī ī yɔ̄nu̍ŋ dɔ̍ɔ̍ mī nāā wɔ̄ɔ̍ŋndo̍ ho̍ō ō kēēku̍ wāŋndo̍ chōo̍ mī kāwa̍la̍ŋ lā 
lo̍ ndu̍ lēkɔ̄ɔ̍ kpo̍u̍, chɔ̍ŋ o̍ bōlle̍ŋ mbō tōl a̍ pēlo̍ŋ di̍, wānā so̍līāā lāsa̍lāa̍ ō nɔ̄ mbō 
dīmu̍l wāŋnda̍ māā wānā ko̍ŋ ō chō ni᷅ŋ ō dīāndāā ya̍ Mɛ̍lɛ̄ka̍ o̍ hɔ̄l. 

14Kɛ̍ tē nāā kōŋ ō ma᷄l wāŋndo̍ pāūwo̍ lēkɔ̄ɔ̍ pɛ̍, mɛ̄ɛ̍ wānā ko̍ŋ ō chō ō nɔ̄ɔ̄lɛ̍i̍ ya̍ 
Mɛ̍lɛ̄ka̍ o̍ hɔ̄l. 

15Wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ vɛ̍lɛ̄ wa̍nā ko̍ŋ. Tē ō sāālu̍ŋ pa̍ū kōŋ 
wānā ko̍ŋ lēkɔ̄ɔ̍ pɛ̍, ō nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ 
Mɛ̍lɛ̄ka̍ o̍ hɔ̄l, kāni̍ fo̍ndōle̍, nāa̍ ta᷅ŋ wa̍nā wo̍ ō pūm wānā ko̍ŋ ō nɔ̄ ko̍ŋ ni̍. 

16Kɛ̍ tē pāū kōŋ ō sēŋgū wānā ko̍ŋ pɛ̍, mī kāwa̍a̍ lo̍ o̍ fo̍ndā kōŋ, wānā ko̍ŋ ō nɔ̄ 
mbō mīīŋgu̍ nāa̍ wānā so̍līāā lāsa̍lāa̍ chūā. 

17O̍ ko̍ŋ, mbō kɔ̍ mɛ̍ɛ̍nda᷄ŋ ndu̍ vɛ̄lɛ̄. Tē sīōŋgɔ̄ɔ̍ kpe̍e̍kpe̍i̍ pāū kōŋ ō sēŋgū ni̍ mi̍ 
kāwa̍a̍ lō o̍ fo̍ndā kōŋ, wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā wānā 
ko̍ŋ ō sīmnu᷄ŋ o̍ di̍a̍ndāā ya̍ Mɛ̍lɛ̄ka̍ o̍ hɔ̄l.” 

18Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Mī ī yɔ̄nu̍ŋ dɔ̍ɔ̍ mī hīndɔ̄ɔ̍ ō cha᷄l wāŋndo̍, ndu̍yɛ̍ 
mbō chɔ᷄m o̍ hɔ̄lla̍ māā ō sēŋgū. 

19Kɛ̍ tē te̍le̍ŋ ti̍ŋ ō hīōū pɛ̍, fo̍ndāŋ kōŋ ō hīndū wāŋndo̍ mbō dēndū fo̍, tē ko̍ŋ te̍ 
ō yɔ̄nu̍ŋ o̍ si̍a̍ŋā a̍ būŋgāŋ hūmbo᷄ŋ lēni᷄ŋ. Wānā ko̍ŋ ō nɔ̄ mbō kūɛ̄ o̍ wānā so̍līāā 
lāsa̍lāa̍ lo̍. 

20Tē ō kūɛ̄ pɛ̍, wānā so̍līāā lāsa̍lāa̍ ō kɔ̍ mɛ̍ɛ̍ndīa̍ŋ ndu̍. Tē fo̍ndā nyɔ̄ɔ̍ hīndū ndu̍ 
ko̍ŋ ndo̍ ō sīmnu᷄ŋ pa̍ūwo̍ pɛ̍, ndu̍yɛ̍ mī yīīŋīi̍ ba̍lu̍ pāū kōŋ nde̍ ī yɔ̄nu̍ŋ i̍ hu̍mbū 
pɛ̍, mɛ̄ɛ̍ nāa̍ wɔ̄ɔ̍ŋ ta᷅ŋ wa̍nā wo̍ ndu̍ fu̍la̍ ko̍ŋ wānā ko̍ŋ ni̍. Wānā so̍līāā lāsa̍lāa̍ ō 
nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̄lɛ̄ka̍ o̍ hɔ̄l. 

21Kɛ̍ tē wānā so̍līāā lāsa̍lāa̍ ō mɛ̄ɛ̄ndīa̍ŋ fo̍ndāŋ kōŋ pɛ̍, mbō chē māā yīīŋīi̍ ba̍lu̍ 
pāū kōŋ nde̍ i̍ cho̍ i̍ hu̍mbū le̍, ndu̍yɛ̍, māā pāū kōŋ yīŋgi̍la̍ ti̍ŋ te̍, ndu̍yɛ̍ mī pāū 
kālāa̍ ō kāndu̍ sīōŋgɔ̄ɔ̍ pɛ̍, wānā so̍līāā lāsa̍lāa̍ ō nɔ̄ mbō sōli̍ wānā ko̍ŋ wāŋnda̍ 
tɛ̄ɛ̄ŋ mbō kɔ̍ wa᷅ nāa̍ yo̍lo̍līa̍a̍ ndu̍ pīlɛ̍ le̍ pālɛ̍i̍ ī ŋɔ᷄mmɛ̍ū. 

22O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō mɛ̄ɛ̄ndi̍a̍ŋ vɛ̍lɛ̄ wānā ko̍ŋ fo̍ndā 
kōŋ. Tē chē pɛ̍ māā pāū kālāa̍ ō chō kɔ̄la̍ŋ a̍ dīōnɔ᷄ŋndo̍ pɛ̍, mɛ̄ɛ̍ nāa̍ wɔ̄ɔ̍ŋ ta᷅ŋ 
wa̍nā wo̍ ō pūm ndu̍ fu̍la̍ wānā ko̍ŋ ni̍. Wānā so̍līāā lāsa̍lāa̍ ō nɔ̄ mbō dīmu̍l 
wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

23Kɛ̍ tē fo̍ndāŋ kōŋ ō hi̍u̍ la̍chi̍ a̍ dīōnɔ᷄ŋndo̍ le̍, mɛ̄ɛ̍ ō cho̍ na̍ā wɔ̄ɔ̍ŋ te̍ cho̍ wānā 
ko̍ŋ lēkɔ̄ɔ̍ le̍. Hīndɔ̄ɔ̍ cha̍l ndu̍ wo̍ tīndī ndɔ̄ɔ̍ cho̍ ko̍ŋ ni̍. Wānā so̍līāā lāsa̍lāa̍ ō nɔ̄ 
mbō dīmu̍l wāŋnda̍ māā wānā ko̍ŋ ō chō ni᷅ŋ ō dīāndāā ya̍ Mɛ̍lɛ̄ka̍ o̍ hɔ̄l. 

24“Mī ī yɔ̄nu̍ŋ dɔ̍ɔ̍ mī wāŋndo̍ ō lōmnu᷄ŋ, mī pāū kōŋ ō wa᷄ o̍ hu̍mbū lēni᷄ŋ a̍ būŋgāŋ 
sīāŋa᷄ŋ, ɔ̄ɔ̄ mbō wa᷄ ō hūmbū lēni᷄ŋ. 

25Wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ pa̍ū kōŋ. Tē yīīŋīi̍ ba̍lu̍ pāū kōŋ nde̍ ī 
yɔ̄nu̍ŋ pɛ̍ i̍ hu̍mbū, ndu̍yɛ̍ mī pāū kālāa̍ ō yīŋgi̍la̍ ti᷄ŋ pɛ̍, mɛ̄ɛ̍ nāa̍ wɔ̄ɔ̍ŋ ta᷅ŋ wa̍nā 

wo̍ ō pūm, ndu̍ wānā ko̍ŋ ō sɔ̄lā ko̍ŋ o̍ lōmnɔ᷄ŋ ko̍ŋ ni᷄ŋ ni̍. Wānā so̍līāā lāsa̍lāa̍ ō 
nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l, kāni̍ fo̍ndōle̍, 
ī wā i̍ chɔ̍mna᷄ŋ kpe̍nde̍ke̍le̍ māā nāā wɔ̄ɔ̍ŋ ta᷅ŋ wa̍nā wo̍ ō pūm, ndu̍ wānā ko̍ŋ ō 
sɔ̄la̍ ko̍ŋ ni̍. 

26Kɛ̍ tē wānā so̍līāā lāsa̍lāa̍ ō mɛ̄ɛ̄nda̍ŋ fo̍ndāŋ kōŋ pɛ̍, mbō sāālu̍ŋ māā yīīŋīi̍ ba̍lu̍ 
pāū kōŋ nde̍ ī cho̍ i̍ hu̍mbū le̍, ndu̍yɛ̍, māā pāū kālāa̍ ō yīŋgi̍la̍ ti̍ŋ te̍, ndu̍yɛ̍ mī pāū 
kālāa̍ ō kāndu̍ sīōŋgɔ̄ɔ̍ pɛ̍, wānā so̍līāā lāsa̍lāa̍ ō nɔ̄ mbō sōli̍ wānā ko̍ŋ wāŋnda̍ 
tɛ̄ɛ̄ŋ mbō kɔ̍ wa᷅ nāa̍ yo̍lo̍līa̍a̍ ndu̍ pīlɛ̍ le̍ pālɛ̍i̍ ī ŋɔ᷄mmɛ̍ū 

27O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ ndu̍. Tē pāū 
kōŋ ō wa̍ hīōūwɔ̄ɔ̍ lāchī a̍ dīōnɔ᷄ŋndo̍ pɛ̍, mɛ̄ɛ̍ nāā wɔ̄ɔ̍ŋ ta᷅ŋ wa̍nā wo̍ ō pūm ndu̍ 
fu̍lā ko̍ŋ wa̍nā ko̍ŋ ni̍. Wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā wānā 
ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

28Kɛ̍ tē pāū kōŋ ō hi̍u̍ la̍chi̍ a̍ dīōnɔ᷄ŋndo̍ le̍, mbō kāndu̍ sīōŋgɔ̄ɔ̍ pɛ̍, mɛ̄ɛ̍ ō cho̍ na̍ā 
wɔ̄ɔ̍ŋ te̍ cho̍ wānā ko̍ŋ lēkɔ̄ɔ̍ le̍. Lōmnɔ᷄ŋ wānā ko̍ŋ ō lōmnu᷄ŋ ndo̍ ndu̍ to̍sa̍ ni̍ 
fo̍ndā kōŋ ō hīndū le̍. Wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā wānā ko̍ŋ 
ō chō ō dīāndāā ya̍ Mɛ̍lɛ̄ka̍ o̍ hɔ̄l. 

29“Tē pāūwo̍ ō fūla̍ wāŋndo̍ o̍ lēbōl kɛ̄lɛ̄ŋgāā o̍ da̍a̍da̍a̍ pɛ̍, ō wa̍ wa̍nā pɔ̍nɔ̍ ō wa̍ 
wa̍nā la̍nɔ̍, 

30wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ wa̍nā ko̍ŋ pāū kōŋ. Tē pāū kōŋ ō yīŋgi̍la̍ 
ti᷄ŋ pɛ̍, ndu̍yɛ̍ mī yīīŋīi̍ ba̍lu̍ pāū kōŋ nde̍ ī wa̍ māā ba̍si̍, ndu̍yɛ̍ mī ī wa̍ mɔ̍lɔ̍lɔ̍ 
mɔ̍lɔ̍lɔ̍ pɛ̍, mɛ̄ɛ̍ nāā wɔ̄ɔ̍ŋ fu̍lā wa᷅ŋndo̍ o̍ lēbōl ɔ̄ɔ̄ o̍ da̍a̍da̍a̍ mī yīīŋnde̍ ī yūŋgāŋ, 
ndu̍yɛ̍ mbō tāŋ wa̍nā wo̍, mɛ̄ɛ̍ ndu̍ fu̍la̍ wānā ko̍ŋ ni̍. Wānā so̍līāā lāsa̍lāa̍ ō nɔ̄ 
mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

31Kɛ̍ tē wānā so̍līāā lāsa̍lāa̍ ō mɛ̄ɛ̄ndi̍a̍ŋ pa̍ū kōŋ pɛ̍, mbō sāālu̍ŋ māā pāū kōŋ ō 
cho̍ la̍kɔ̍ a̍ dīōnɔ᷄ŋndo̍ le̍, ndu̍yɛ̍ mī yīīŋīi̍ ba̍lu̍ tɛ̄ɛ̄ŋ kōŋ nde̍ ī ve̍ i̍ ti̍ŋī le̍, ndu̍yɛ̍ mī 
pāū kōŋ ō wa̍ nyūmu̍llo̍, wānā so̍līāā lāsa̍lāa̍ ō nɔ̄ mbō sōli̍ wānā ko̍ŋ wāŋnda̍ 
tɛ̄ɛ̄ŋ, mbō kɔ̍ wa᷅ nāa̍ yo̍lo̍līa̍a̍, ndu̍ pīlɛ̍ le̍ pālɛ̍i̍ ī ŋɔ᷄mmɛ̍ū. 

32O̍ pāa̍le̍ ŋɔ᷄mmɛ̍ūle̍ŋ chōo̍, wāna̍ so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ vɛ̍lɛ̄ pāū kōŋ. 
Tē ō hīu̍ la̍chi̍ a̍ tīmbu̍la᷅ŋndo̍, ndu̍yɛ̍ mī yīīŋīi̍ ba̍lu̍ ndu̍ ve̍ ī ve̍ māā ba̍si̍ le̍, ndu̍yɛ̍ 
mī pāū kōŋ ō ve̍ ti᷄ŋ kɔ̄la̍ŋ a̍ yīŋgīlāa̍ le̍, 

33wāna̍ pāū kōŋ ō fūlā ko̍ŋ ndo̍, nɔ̄ mbō sēndi̍ŋ, kɛ̍ mbō mɛ̄i̍ yīīŋīi̍ ba̍lu̍ pāū kōŋ 
nde̍ chɛ̍ chɛ̍. O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō sōli̍ ndu̍ wāŋnda̍ tɛ̄ɛ̄ŋ mbō kɔ̍ 
wa᷅ nāa̍ yo̍lo̍līa̍a̍ ndu̍ pīlɛ̍ le̍ pālɛ̍i̍ vɛ̄lɛ̄ ī ŋɔ᷄mmɛ̍ū. 

34O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō mɛ̄ɛ̄ndi̍a̍ŋ vɛ̍lɛ̄ wa̍nā ko̍ŋ. Tē 
pāūwo̍ ō hīu̍ la̍chi̍ a̍ dīōnɔ᷄ŋndo̍ le̍, ndu̍yɛ̍, mbō yīŋgi̍la̍ ti᷄ŋ lēni᷄ŋ te̍, wānā so̍līāā 
lāsa̍lāa̍ ō nɔ̄ mbō dīmu̍l wāŋnda̍ māā wānā ko̍ŋ ō chō ō dīāndāā ya̍ Mɛ̍lɛ̄ka̍ o̍ hɔ̄l. 
Wānā ko̍ŋ ō nɔ̄ mbō tɔ̄ɔ̄ nyɛ̄la̍ ndɔ̄la̍ŋ fo̍, o̍ ko̍ŋ mbō mīīŋgu̍ ō dīāndāā ya̍ Mɛ̍lɛ̄ka̍ 
o̍ hɔ̄l. 

35Kɛ̍ tē wānā ko̍ŋ ō mīīŋgu̍ pɛ̍, a̍ dīmī wānā so̍līāā lāsa̍lāa̍ ō dīmi̍ ko̍ŋ māā ō chō ō 
dīāndāa̍ wo̍, mī pāūwo̍ ō kɔ̍ hi̍o̍ū lāchī a̍ dīōnɔ᷄ŋndo̍ pɛ̍, 

36wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ vɛ̍lɛ̄ wānā ko̍ŋ. Te̍ wānā so̍līāā lāsa̍lāa̍ 
ō sāālu̍ŋ pɛ̍ māā pāū kōŋ ō chō hīōūwɔ̄ɔ̍ lāchī a̍ dīōnɔ᷄ŋndo̍, wānā so̍līāā lāsa̍lāa̍ ō 
nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l, mbō tōfa̍ lɛ̍ 
bɛ̍ɛ̍ le̍ yīīŋīi̍ wa᷅ o̍ pāū kōŋ māā ba̍si̍ ve̍ le̍. 

37Kɛ̍ te̍ wānā so̍līāā lāsa̍lāa̍ ō mɛ̄ɛ̄ndi̍a̍ŋ pa̍ū kōŋ pɛ̍, mbō sa̍a̍lu̍ŋ māā pāūwo̍ ō hīu̍ 
la̍chi̍ a̍ dīōnɔ᷄ŋndo̍ le̍, ndu̍yɛ̍ mbō chē mī yīīŋīi̍ ba̍lu̍ pāū kōŋ nde̍ ī sīmnu᷄ŋ i̍ ti̍ŋī pɛ̍, 
mɛ̄ɛ̍ pāū wānā ko̍ŋ ō sēŋgū. Wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā 
wānā ko̍ŋ ō chō ō dīāndāā ya̍ Mɛ̍lɛ̄ka̍ o̍ hɔ̄l. 

38“Tē kāwa̍a̍ ō de᷄l wānā pɔ̍nɔ̍ɔ̍ ɔ̄ɔ̄ wānā la̍nɔ̍ɔ̍ pɛ̍ mbō wa̍ ō hūmbū, 

39wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ wa̍nā ko̍ŋ kāwa̍ kōŋ. Tē kāwa̍ kōŋ ō 
hīu̍ di̍o̍ndɔ̄ɔ̄ fo̍fo̍ le̍, mɛ̄ɛ̍ ō cho̍ na̍a̍ yɔ̍ŋ wānā nyɛ᷅ le̍ o̍ cho̍ ko̍ŋ te̍. Wānā ko̍ŋ ō nɔ̄ 
mbō wa̍ ō dīāndāā ya̍ Mɛ̍lɛ̄ka̍ o̍ hɔ̄l. 

40-41“Mī ī yɔ̄nu̍ŋ dɔ̍ɔ̍ mī yīīŋnde̍ ī chūū wānā pɔ̍nɔ̍ɔ̍ o̍ lēbōl, mī te̍mbe̍llo̍ ō de᷄l ndu̍ 
lāchī, ɔ̄ɔ̄ o̍ mūndū, ko̍ŋ chɔ᷅m nu̍a̍ā māā wānā ko̍ŋ ō chō ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l 
te̍. 

42Kɛ̍ tē ō wa̍ pɛ̍ mī būŋgāŋ hūmbo᷄ŋ a̍ ŋ̄ sīāŋa᷄ŋ ŋ̄ fūla̍ wānā ko̍ŋ o̍ te̍mbe̍l ko̍ŋ pɛ̍, 
mɛ̄ɛ̍ nāā wɔ̄ɔ̍ŋ ta᷅ŋ wa̍nā wo̍ ō pūm, ndu̍ fu̍la̍ ndu̍ ko̍ŋ ni̍. 

43Wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ wa̍nā ko̍ŋ te̍mbe̍l ko̍ŋ. Te̍ ō wa̍ le̍nde̍ 
a̍ būŋgāŋ sīāŋa᷄ŋ ndu̍yɛ̍ a̍ ŋ̄ hūmbo᷄ŋ pɛ̍, māā nāā wɔ̄ɔ̍ŋ ta᷅ŋ wa̍nā wo̍ pɛ̍, 

44wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā wānā ko̍ŋ ō chō ō nɔ̄ɔ̄lɛ̍i̍ ya̍ 
Mɛ̍lɛ̄ka̍ o̍ hɔ̄l, kāni̍ fo̍ndōle̍, nāā wɔ̄ɔ̍ŋ ta᷅ŋ wa̍nā wo̍ ō pūm, ndu̍ fu̍la̍ ndu̍ ko̍ŋ o̍ 
lēbōl ni̍. 

45“Tē wāŋndo̍ ō nɔ̄ nāā wɔ̄ɔ̍ŋ ta᷅ŋ wa̍nā wo̍ lēkɔ̄ɔ̍ pɛ̍, wānā ko̍ŋ ō nɔ̄ mbō wōōnu̍ŋ 
nyɛ̍lā yūūlu̍la̍ŋ, mbō ma᷄l yīīŋnde̍ le̍nde̍ ō sa̍a̍ndīāā le̍, ndu̍yɛ̍, mbo̍ yīīnu̍ŋ nyɔ̍ɔ̍ o̍ 
sōndō, mbō kūā a̍ dīmīo̍o̍ āā, ‘I̍ cho̍ ō nɔ̄ɔ̄lɛ̍i̍yo̍! I̍ cho̍ ō nɔ̄ɔ̄lɛ̍i̍yo̍.’ 

46Ndu̍yɛ̍ ha̍a̍a̍ a̍ te̍le̍ŋ nāā kōŋ ō chō wa̍nā ko̍ŋ lēkɔ̄ɔ̍ wo̍, o̍ nɔ̄ɔ̄lɛ̍i̍ wānā ko̍ŋ ō wā 
ni̍. Ndu̍yɛ̍ wānā ko̍ŋ ō nɔ̄ mbō fūla̍ o̍ dɔ̍ɔ̍ŋgɔ̍ kōŋ ni᷄ŋ wa᷅ŋnda̍ tɛ̄ɛ̄ŋ mbō kɔ̍ wa᷅ a̍ 
bā ndɔ̄ yɛ̍.” 

Sāwāla̍ŋ a̍ kōlā yu̍lɛi̍y̍o̍ o̍kɔɔ̄̄ 
47Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Mī ī yɔ̄nu̍ŋ dɔ̍ɔ̍ mī nyɛ̄ chūɛ̄ɛ̄na᷄ŋndo̍, 
o̍ cho̍ ō tōōsīāā a̍ yīīŋīī sāa̍ kɛ̄lɛ̄ŋgāā a̍ fūŋnde̍ ba̍ā kālā le̍ŋ lē chēle̍ŋ ndo̍, mī nāā 
wɔ̄ɔ̍ŋndo̍ dēli̍ lēchōo̍ mbō yūl. 

48Ɔ̄ɔ̄ mī ī yɔ̄nu̍ŋ mī kōlā i̍pɛ̍ŋgɔ̍ɔ̍ o̍ cho̍ ō tōōsīāā a̍ fūŋnde̍ kɛ̍ndɛ̄ kɛ̍ndɛ̄le̍ŋ, ɔ̄ɔ̄ a̍ 
yīīŋīī sāa̍ wo̍, ɔ̄ɔ̄ mbō wa̍ yāu̍ vīsīo̍o̍, kɛ̄lɛ̄ŋgāā nyɛ̍ cho̍ ō tōōsīāā a̍ yāu̍ vīsīo̍o̍ wo̍, 
mī nāa̍ wɔ̄ɔ̍ŋndo̍ ō dēli̍ lēchōo̍ mbō yu᷄l. 

49Tē yūl kōŋ ō wa̍ ti᷄ŋ ō tīŋī pɛ̍, māā kɔ̄ɔ̍le̍ chāāki̍ī, ɔ̄ɔ̄ mbō wa̍ ō sīāŋā pɛ̍, mɛ̄ɛ̍ yu᷄l 
nɔ̍lā mbō kūɛ̄ a̍ tīmbu̍la᷅ŋndo̍ wo̍ cho̍ ko̍ŋ ni̍. Ā nɔ̄ mā hīŋ a̍ nyɛ̍ yu̍l ko̍ŋ ndo̍ mā 
hu᷄ŋ chɔ᷅m wānā so̍līāā lāsa̍lāa̍. 

50O̍ ko̍ŋ, mī wānā so̍līāā lāsa̍lāa̍ ō mɛ̄ɛ̄ndi̍a̍ŋ yu̍l cho̍ ko̍ŋ o̍ nyɛ̄ kōŋ ndo̍. Mbō chūa̍ 
nyɛ̄ kōŋ mbō kɛ̄si̍ ndu̍ īnɛ̍ te̍ŋge̍le̍ŋ le̍ pālɛ̍i̍ ī ŋɔ᷄mmɛ̍ū. 

51Ō pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ vɛ̍lɛ̄ yu᷄l cho̍ 
o̍ nyɛ̄ kōŋ ndo̍. Tē yūl kōŋ ō hīōū lāchī a̍ pɛ̄ŋgɛ̄la᷄ŋndo̍ o̍ nyɛ̄ kōŋ pɛ̍, mɛ̄ɛ̍ yu᷄l nɔ̍lā 
mbō tɛ̄ɛ̄mbu̍u̍ nyɔ̄ɔ̍ wo̍ cho̍ ko̍ŋ ni̍. Nyɛ̄ kōŋ ō nɔ̄ɔ̄lɛ̍i̍yo̍ o̍ wa᷅ ya̍ Mɛ̄lɛ̄ka̍ o̍ hɔ̄l ni̍. 

52Nyɛ̄ kōŋ ō wa̍ o̍ to̍o̍sīāā a̍ kōlā ba̍ā kālā ka̍lā, ō wa̍ nyɛ᷅ chūɛ̄ɛ̄na᷄ŋ cho̍ ō tōōsīāā 
a̍ yīīŋīī vīsī, ā nɔ̄ mā lōm ndu̍ chi̍li̍kɔ̍, kāni̍ fo̍ndōle̍, yūl kōŋ, yu̍l ta᷅ŋ o̍ nyɔ̄ɔ̍ mbō 
tɛ̄ɛ̄mbu̍u̍ nyɔ̄ɔ̍ wo̍ cho̍ ko̍ŋ ni̍. 

53“Kɛ̍ tē wānā so̍līāā lāsa̍lāa̍ ō mɛ̄ɛ̄ndi̍a̍ŋ nyɛ᷅ kōŋ pɛ̍, mbō sāālu̍ŋ māā yūl kōŋ ō 
hīu̍ la̍chi̍ a̍ pɛ̄ŋgɛ̄la᷄ŋndo̍ le̍, 

54wānā so̍līāā lāsa̍lāa̍ ō nɔ̄ mbō dīmi̍ mā tɔ̄ɔ̄ nyɛ̄ kōŋ, o̍ ko̍ŋ kɔ̍ɔ̍lī, mbō chu̍a̍ vɛ̄lɛ̄ 
nyɛ̄ kōŋ mbō kɛ̄si̍ ndu̍ īnɛ̍ te̍ŋge̍le̍ŋ le̍ pālɛ̍i̍ vɛ̄lɛ̄ ī ŋɔ᷄mmɛ̍ū. 

55O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō mɛ̄ɛ̄ndi̍a̍ŋ vɛ̍lɛ̄ nyɛ̄ kōŋ. Tē nyɛ̄ 
kōŋ ō wa̍ wɔ̄ pɛ̍ le̍nde̍ a̍ tɔ̄ɔ̄ nda̍ tɔ̄ɔ̄ ndu̍ ko̍ŋ ndo̍ kpo̍u̍, mbō fēŋa̍ŋ te̍, ā yɔ̍ŋ bɛ̍ɛ̍ 
mī yūl kōŋ ō hīu̍ la̍chi̍ a̍ pɛ̄ŋgɛ̄la᷄ŋndo̍ le̍, nyɛ̍ kōŋ ō nɔ̄ɔ̄lɛ̍i̍yo̍ o̍ wa᷅ ya̍ hɔ̄l ni̍. Ō wa᷄ 
o̍ hɔ̄lāā kɛ̄ndīa̍a̍, ō wa̍ o̍ hɔ̄lāā wɔ̄ɔ̍ŋnda̍ nāā kōŋ ō de᷄l o̍ nyɛ̄ kōŋ ni̍ mbo̍ yu᷄l, wānā 
so̍līāā lāsa̍lāa̍ ō nɔ̄ mbō lōm nyɛ̄ kōŋ chi̍li̍kɔ̍. 

56Kɛ̍ tē wānā so̍līāā lāsa̍lāa̍ ō sāālu̍ŋ pɛ̍ māā tɔ̄ɔ̄ nda̍ tɔ̄ɔ̄ nyɛ̄ kōŋ ndo̍ yūl kōŋ ō 
chūu̍ fa̍ŋa᷄ŋ te̍, nyɛ̄ kōŋ ō wa̍ ya̍u̍ vīsi̍, ō wa̍ nyɛ᷅ cho̍ ō tōōsīāā a̍ kōlā chēle̍ŋ, wānā 
so̍līāā lāsa̍lāa̍ ō nɔ̄ mbō fāŋa̍ fo̍ndāŋ yūl kōŋ ō chō wo̍ chɛ̍ chɛ̍. 

57Kɛ̍ tē yūl kōŋ ō mīīŋgu̍ vɛ̄lɛ̄ o̍ nyɛ̄ kōŋ pɛ̍, mbō wa̍ hīōūwɔ̄ɔ̍ lāchī a̍ pɛ̄ŋgɛ̄la᷄ŋndo̍, 
ō wa̍ ya̍u̍ vīsi̍, ō wa̍ nyɛ᷅ cho̍ ō tōōsīāā a̍ kōlā chēle̍ŋ, a̍ fūŋnde̍ ba̍ā kālā ka̍lā, ā nɔ̄ 
mā lōm nyɛ̄ kōŋ. 

58Ndu̍yɛ̍ ā yɔ᷄ŋ bɛ̍ɛ̍ mā tɔ̄ɔ̄ nyɔ̄ɔ̍ mī yūl kōŋ ō fāŋa̍ŋ kpo̍u̍, ā nɔ̄ vɛ̄lɛ̄ mā mīŋgi̍ ndu̍ 
tɔ̄ɔ̄, ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

59“Nyɛ̄ o̍ nyɛ̍ yu̍l nu̍a̍ā pɛ̍, ō wa᷄ nyɛ̍ chūɛ̄ɛ̄na᷄ŋ cho̍ ō tōōsīāā a̍ fūŋnde̍ ba̍ā kālā 
ka̍lā, kɛ̄lɛ̄ŋgāā a̍ yīīŋīī sāā, ō wa̍ nyɛ̍ cho̍ ō tōōsīāā a̍ yāu̍ vīsī, sāwāla̍ŋ ndāŋ la̍ŋ la̍ 
cho̍ le̍ nyɛ̄ wāā le̍nde̍ ni̍. Nɛ̄īla̍ŋ ndāŋ wānā so̍līāā lāsa̍lāa̍ ō lōōkū si̍nā ni̍ tē nyɛ̄ 
kōŋ ō chō ō dīāndāā ya̍ o̍ hɔ̄l, ɔ̄ɔ̄ tē ō chō ō nɔ̄ɔ̄lɛ̍i̍.” 

Lɛ̄vi̍ti̍kɔ̍ɔ̄ 14 

A̍ mɛɛ̄ ̍wāna̍ nāā wɔɔ̄ŋ̍ndo̍ chūū lēkɔɔ̄ ̍wo̍ ō lōōkū din̍dīo̍o̍ sɔl̄ā yɛ ̍o̍kɔɔ̄ ̄
1Mi̍ Mɛ̍lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ mbo̍ di̍mūl Mūu̍sē āā, 

2“Wāna̍ nāā wɔ̄ɔ̍ŋndo̍ wa᷄ lēkɔ̄ɔ̍ wo̍, to᷄lta̍ o̍ ke̍e̍kū le̍ dīndīo̍o̍ sɔ̄lāa̍ la̍ŋ, la̍ cho̍ la᷅ŋ 
ni̍. Ā nɔ̄ mā hīŋ a̍ wānā ko̍ŋ o̍ wānā so̍līāā lāsa̍lāa̍ lo̍. 

3O̍ ko̍ŋ, mī wānā so̍līāā lāsa̍lāa̍ ō sōli̍ ndu̍ o̍ dɔ̍ɔ̍ŋgɔ̍ɔ̍ ni᷄ŋ le̍ mbō kɔ̍ mɛ̍ɛ̍ndīa̍ŋ ndu̍. 
Tē nāā wɔ̄ɔ̍ŋ kōŋ ō chūū wānā ko̍ŋ lēkɔ̄ɔ̍ pɛ̍, mbō sēŋgū, 

4wānā so̍līāā lāsa̍lāa̍ ō nɔ̄ mbō dīmu̍l wānā ko̍ŋ mbo̍ hīŋ a̍ yōūwāa̍ cho̍ ā dīāndāā 
ya̍ Mɛ̍lɛ̄ka̍ o̍ hɔ̄l la̍ ā ŋīɔ̍ɔ̍ŋ, a̍ yɔ̄m si̍dāā wo̍, a̍ kōlā si̍a̍ŋā yɔ̄ɔ̄ wo̍, ndu̍yɛ̍ a̍ lɛ̄vīī yɔ̄m 
ha̍sɔ̍pī ve̍, le̍ sa̍lā wānā ko̍ŋ sōlīo̍o̍ le̍ mbō sɔ̄la̍ dīndīo̍o̍ ya̍ o̍ hɔ̄l. 

5O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō dīmi̍ mā dɔ̄ū mɛ̄ŋmā sɛ̄nɛ̄īya̍ŋ o̍ kpɛ̍ɛ̍nɛ̍i̍ 
pūūlūe̍i̍ ni᷄ŋ, mā dīī yōūwāā kāŋ ō pīlɛ̍ o̍ kpɛ̍ɛ̍nɛ̍i̍ ke̍ŋ chōo̍, mī kōo̍ma̍ yōū kōŋ mā 
dēli̍ o̍ mɛ̄ŋmā māŋ ni᷄ŋ. 

6O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō yīŋ yōūwo̍ ō pīlɔ̄ɔ̍ o̍ cho̍ yōōmū wo̍ lātūlu̍ 
a̍ yɔ̄m si̍dāā wo̍, ndu̍yɛ̍ a̍ kōlā si̍a̍ŋā yɔ̄ɔ̄ kōŋ, a̍ lɛ̄vīī yɔ̄m ha̍sɔ̍pī ve̍ o̍ mɛ̄ŋmā sɛ̄nɛ̄ī 
ma̍ cho̍ ma̍ŋ o̍ kpɛ̍ɛ̍nɛ̍i̍ pūūlūe̍i̍ ni᷄ŋ, mā mūūli̍āŋ a̍ kōo̍ma̍ yōū nda̍ dīī kōŋ ndo̍ 
wa̍ŋ. 

7O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō fāsa̍ŋa̍ wāna̍ hi᷅ŋ ko̍ŋ le̍ dīndīo̍o̍ sɔ̄lāa̍ wo̍ 
kōo̍ma̍ yōū nda̍ dīī ko̍ŋ ndo̍ le̍ ŋɔ᷄mmɛ̍ū. O̍ ko̍ŋ, mbō dīmu̍l wāŋnda̍ māā wānā 
ko̍ŋ ō sīmnu᷄ŋ o̍ di̍a̍ndāā. Tē ō chīi̍ pɛ̍ kpo̍u̍, ō ma᷄l yōū kōŋ ō kūɛ̄nu᷄ŋ. 

8O̍ ko̍ŋ kɔ̍ɔ̍lī, mī wāna̍ hi᷅ŋ ko̍ŋ le̍ dīndīo̍o̍ sɔ̄lāa̍ wo̍, ō tɔ̄ɔ̄ nyɛ̄lā ndɔ̄la̍ŋ, mbō sēndi̍, 
ndu̍yɛ̍ mbō pūlu᷄ŋ fo̍, o̍ ko̍ŋ, mbō sīmnu᷄ŋ o̍ di̍a̍ndāā. O̍ ko̍ŋ kɔ̍ɔ̍lī, mbō mīīŋgu̍ ni̍ko̍ 
o̍ dɔ̍ɔ̍ŋgɔ̍ nya̍ chō wo̍ ni᷄ŋ, kɛ̍ ō lu̍e̍ī yɔ̍ o̍ tɛ̍ndīi̍ ndɔ̄ɔ̍ ni᷄ŋ te̍, ha̍a̍a̍ mɛ̄ɛ̍ mī pālɛ̍i̍ hīōū 
ī ŋɔ᷄mmɛ̍ū. 

9O̍ pāa̍le̍ ŋɔ̍mmɛ̍ūle̍ŋ chōo̍, ō se᷅ndi̍ vɛ̄lɛ̄ kpo̍u̍, chɔ̍ŋ a̍ yīīŋnde̍ ndu̍ o̍ lēbōl, mbō 
kūɛ̄ a̍ sīɛ̍i̍ye̍, ndu̍yɛ̍ a̍ yīīŋīī lāhɔ̄l le̍, o̍ ko̍ŋ kɔ̍ɔ̍lī, a̍ yīīŋnde̍ ndu̍ o̍ ŋ̄dīāl kpo̍u̍. O̍ ko̍ŋ 
kɔ̍ɔ̍lī, mbō tɔ̄ɔ̄ nyɛ̄lā ndɔ̄la̍ŋ, mbō pūlu᷄ŋ fo̍. O̍ ko̍ŋ, mbō sīmnu᷄ŋ o̍ di̍a̍ndāā. 

10O̍ pāa̍le̍ ŋɔ̄ma̍a̍le̍ŋ chōo̍ ō nɔ̄ mbō hīŋ a̍ sāā ko̍ndu̍a̍a̍ fɔ̍ŋndu̍a̍a̍ ā ŋīɔ̍ɔ̍ŋ, ndu̍yɛ̍, a̍ 
sāā la̍a̍ndōo̍ o̍ chi̍i̍ wɔ̄sīo̍o̍ ō pīlɛ̍ wo̍, a̍ nɔ᷅ sɔ᷅ŋ o̍ sɔ̄ŋ te̍ wa̍. O̍ ko̍ŋ kɔ̍ɔ̍lī, mbō hīŋ 
vɛ̄lɛ̄ a̍ chūɛ̄īmā ɔ̄li̍fīi̍ya̍ŋ pa̍ŋtīi̍yo̍ tɛ̄ɛ̄ŋ, a̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, 
pa᷅ŋnda̍ŋ lā ŋɔ᷄mpu᷅m, ō mūūli̍āŋ a̍ chūɛ̄īmā ɔ̄li̍fīi̍ya̍ŋ. 

11O̍ ko̍ŋ kɔ̍ɔ̍lī, mī wānā so̍līāā lāsa̍lā, di̍ndi̍ wānā ko̍ŋ ndo̍ mbō hīŋ a̍ wānā ko̍ŋ o̍ 
tɛ̍ndīi̍ chɔ᷅m māā Mɛ̍lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ sōndōo̍, lātūlu̍ a̍ nyɛ̄m mu᷅ŋ. 

12Tē ō hīŋ a̍ wānā ko̍ŋ lo̍ŋ pɛ̍, sāā ko̍ndu̍a̍a̍ ŋi̍ɔ̍ɔ̍ŋāā wānā ko̍ŋ ō hīŋ nda̍ wānā 
so̍līāā lāsa̍lāa̍ ō sōli̍ ō pīlɔ̍ɔ̍ sa̍lāa̍ lo̍ŋ, lātūlu̍ a̍ chūɛ̄īmā ɔ̄li̍fīi̍ma̍ wānā ko̍ŋ ō hīŋ 
ma̍ŋ pa̍ŋtīi̍yo̍ tɛ̄ɛ̄ŋ nda̍ŋ. Sa̍lāa̍ ho̍ō wānā so̍līāā lāsa̍lāa̍ ō nɔ̄ mbō hēēlu̍ ndu̍ o̍ 
bāla̍ŋ chōo̍ ya̍ Mɛ̍lɛ̄ka̍ lāchī māā sa̍lā. Sa̍lā ko᷄ŋ cho̍ le̍ yɔ̄ŋ wɔ̄ɔ̍ŋndo̍ fāŋāa̍ ni̍. 

13Sāa̍ ho̍ō ā nɔ̄ mā dīī ndu̍ o̍ fo̍nda̍ nī di̍a̍ndāa̍, nāa̍ nda̍ dīī chɔ̍lūa̍a̍ ā pīli̍a̍a̍ wa̍, 
chɔ̄lu̍ cho̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍, a̍ chɔ̄lu̍ cho̍ le̍ sa̍lā lūāmāa̍ sōlīo̍o̍ wo̍. 
Ndu̍yɛ̍ nyɛ̄m o̍ cho̍ mu᷅ŋ sa̍lā pāāwā bīōndɔ᷄ŋndo̍ sōlī wo̍ŋ, mu̍ŋ bɛ̍ɛ̍ wānā so̍līāā 



247 

 

 
Kisi Bible Quick 

© 2013 Bible Society in Liberia. 
 

 
 

 

lāsa̍lāa̍ ndu̍ nɔ̍ mu̍ŋ ni̍, mɛ̄ɛ̍ nyɛ̄m sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ŋ ŋ̄ chō yɛ̍ ko̍ni̍. Sa̍lā 
dīāndāa̍ hi̍o̍ū kpo̍u̍ wo̍ ndu̍ cho̍ ho̍ō ni̍. 

14Sāā ko̍ndo̍ wānā so̍līāā lāsa̍lāa̍ ō chō ho̍ō dīyɔ̄ɔ̄ le̍ sa̍lā lāpūɛ̍ɛ̍ŋndo̍ sōlīo̍o̍ wo̍, 
wānā so̍līāā lāsa̍lāa̍ ō nɔ̄ mbō chūa̍ kōo̍ma̍ sāā ko̍ŋ mā ti᷄ŋ, mbō sūu̍ wāna̍ hi᷅ŋ ho̍ō 
le̍ dīndīo̍o̍ sɔ̄lāa̍ wo̍ o̍ nīlē tūmndē bā kɛ̄ndɛ̄le̍ŋ, o̍ ko̍ŋ kɔ̍ɔ̍lī, mbō sūu̍ ndu̍ vɛ̄lɛ̄ mā 
ti᷄ŋ o̍ sūēī bɛ̄ndūīī bā kɛ̄ndɛ̄i̍, mbō sūu̍ ndu̍ vɛ̄lɛ̄ mā ti᷄ŋ o̍ sūēī bɛ̄ndūīī pēlīī bā 
kɛ̄ndɛ̄i̍. 

15O̍ ko̍ŋ kɔ̍ɔ̍lī, chūɛ̄īmā ɔ̄li̍fīi̍mā wānā ko̍ŋ ō hīŋ ma̍ŋ nda̍ŋ, mī wānā so̍līāā lāsa̍lāa̍ 
ō tāla̍ŋ ma̍ ti̍ŋ o̍ bā ndɔ̄ mi̍āllo̍, 

16mbō yīŋ sūēī ndūɛ̍i̍ bākɛ̄ndɛ̄i̍ lēni᷄ŋ mbō fāsa̍ŋa̍ ma̍ŋ ya̍ Mɛ̍lɛ̄ka̍ Ya̍a̍wɛ̄ɛ̄ lāchī lo̍ŋ 
lē ŋɔ᷄mmɛ̍ū. 

17O̍ ko̍ŋ kɔ̍ɔ̍lī, chūɛ̄īmā tɔ̄ma̍ cho̍ lō wānā so̍līāā lāsa̍lāa̍ o̍ bā kɔ̄llo̍ wa̍ŋ, ō nɔ̄ mbō 
sūu̍ wāna̍ hi᷅ŋ ko̍ŋ le̍ dīndīo̍o̍ sɔ̄lāa̍ wo̍ ma̍ŋ o̍ nīlē ndɔ̄le̍ tu᷅mndē bā kɛ̄ndɛ̄le̍ŋ, a̍ o̍ 
sūēī ndūɛ̄ī bɛ̍ndūīī bā kɛ̄ndɛ̄i̍, a̍ o̍ sūēī ndūɛ̄ī bɛ̍ndūīī pēlīī bā kɛ̄ndɛ̄i̍, o̍ fo̍ndāŋndā 
o̍ su̍u̍ ndu̍ ko̍ŋ kōo̍ma̍ sa̍lā lāpūɛ̍ɛ̍ŋndo̍ la̍ŋ. 

18O̍ ko̍ŋ kɔ̍ɔ̍lī, chūɛ̄īmā tɔ̄ma̍ cho̍ ndu̍ lō o̍ bā kɔ̄llo̍ wa̍ŋ, ō kpɔ̄lɔ̍ki̍a̍a̍ ma̍ŋ wāna̍ hi᷅ŋ 
ko̍ŋ le̍ dīndīo̍o̍ sɔ̄lāa̍ wo̍ o̍ lēbōl. Mɛ̄ɛ̍ to᷄lta̍ŋ nda᷅ŋ wānā so̍līāā lāsa̍lāa̍ ō lōōkū to̍sā 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ni̍, mī wānā ko̍ŋ ō sīmnu᷄ŋ o̍ di̍a̍ndāā. 

19O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō mūli̍ŋ mbō sōli̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍, 
le̍ mī wānā ko̍ŋ sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍, mbō mīīŋgu̍ vɛ̄lɛ̄ ō dīāndāā. Tē ō 
chīi̍ sa̍lā kōŋ sōlī pɛ̍, ō dīī vɛ̄lɛ̄ chɔ̄lōo̍ le̍ sa̍lā lūāmāa̍ sōlīo̍o̍, 

20ō sōli̍ chɔ̄lū kōŋ sa̍lā lūāmāa̍, a̍ sa̍lā nyɛ̄ dīāā ku̍llo̍ o̍ ma̍āŋndo̍. Tē ō chīi̍ sa̍lā kōŋ 
sōlī pɛ̍, ō dīī vɛ̄lɛ̄ chɔ̄lōo̍ le̍ sa̍lā lūāmāa̍ sōlīo̍o̍ o̍ ma̍āŋndo̍ chōo̍, a̍ sa̍lā nyɛ̄ dīāā 
ku̍llo̍. Mɛ̄ɛ̍ to᷄lta̍ŋ nda᷅ŋ wānā so̍līāā lāsa̍lāa̍ ō lōōkū to̍sā ni̍, mī wānā ko̍ŋ ō sīmnu᷄ŋ 
o̍ di̍a̍ndāā. 

21Kɛ̍ tē wāŋndo̍ ō wa̍ pɛ̍ wa̍nā ta̍mbɛ̍i̍ mbō nɔ̄la̍ dɔ̍ɔ̍ chɔ̄ɔ̄vīāāla̍ŋ nda᷅ŋ sɔ̄lā kpo̍u̍ 
le̍, wānā ko̍ŋ ō hūŋ a̍ sāā ko̍ndo̍o̍ ō pīlɛ̍ le̍ sa̍lā pāāwā bīōndɔ᷄ŋndo̍ sōlīo̍o̍, a̍ 
chūɛ̄īmā ɔ̄li̍fīi̍ya̍ŋ pa̍ŋtīi̍yo̍ tɛ̄ɛ̄ŋ, a̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. O̍ ko̍ŋ, mī wānā ko̍ŋ ō sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍. 

22Wāna̍ sɔ̍lā ho̍ō dīndīo̍o̍ ya̍ Mɛ̍lɛ̄ka̍ o̍ hɔ̄l lo̍, ō hūŋ vɛ̍lɛ̄ a̍ ka᷅ŋgbu̍a̍a̍ ā ŋīɔ̍ɔ̍ŋ, tē ko̍ŋ 
te̍ pīīŋāā chūāūwa̍ ā ŋīɔ̍ɔ̍ŋ, mī ō pīlɛ̍ wa̍ le̍ sa̍la̍ fa̍ŋa̍ yɔ᷅ŋ wɔ̄ɔ̍ŋndo̍ wo̍ sōlīo̍o̍, mī ō 
pīlɛ̍ wa̍ le̍ sa̍lā lūāmāa̍ sōlīo̍o̍. 

23Tē pālɛ̍i̍ ŋɔ̍mmɛ̍ū wānā ko̍ŋ nɔ̄ le̍ dīndīo̍o̍ sɔ̄lāa̍ ve̍ ī chūū pɛ̍, o̍ pāa̍le̍ ŋɔ̄ma̍a̍ le̍ŋ 
chōo̍ wānā ko̍ŋ ō nɔ̄ ni̍ mbō hīŋ a̍ sa̍lāla̍ŋ ndāŋ nāa̍ wānā so̍līāā lāsa̍lāa̍ chūā, mā 
sōli̍ la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄ lāchī o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ lātūlu̍ wo̍ 
sōndōo̍. 

24O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō chu̍a̍ wōlɔ̄ɔ̄la̍ŋ ndāŋ, sāā fɔ̍ŋndɔ̍ cho̍ le̍ sa̍lā 
lāpūɛ̍ɛ̍ŋndo̍ sōlīo̍o̍ wo̍ ni̍, a̍ chūɛ̄īmā ɔ̄li̍fīi̍ma̍ wānā ko̍ŋ ō hīŋ pa̍ŋtīi̍yo̍ tɛ̄ndāa̍ tɛ̄ɛ̄ŋ 
nda̍ŋ, mbō hēēlu̍ la̍ŋ o̍ bāla̍ŋ cho̍o̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī māā sa̍lā 

25O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō dīī sāā fɔ̍ŋndɔ̍ ko̍ŋ mbō chūa̍ kōo̍ma̍ sāā 
ko̍ŋ mā ti᷄ŋ mbō sūu̍ wāna̍ hi᷅ŋ ko̍ŋ le̍ dīndīo̍o̍ sɔ̄lāa̍ wo̍ o̍ nīlē ndɔ̄le̍ tūmndē bā 
kɛ̄ndɛ̄le̍ŋ, o̍ ko̍ŋ kɔ̍ɔ̍lī, mbō sūu̍ ndu̍ mā ti᷄ŋ o̍ sūēī bɛ̄ndūīī bā kɛ̄ndɛ̄i̍, mbō sūu̍ ndu̍ 
vɛ̄lɛ̄ mā ti᷄ŋ o̍ sūēī bɛ̄ndūīī pēlīī bā kɛ̄ndɛ̄i̍. 

26O̍ ko̍ŋ kɔ̍ɔ̍lī, chūɛ̄īmā ɔ̄li̍fīi̍mā wānā ko̍ŋ ō hīŋ nda̍ŋ, mī wānā so̍līāā lāsa̍lāa̍ ō 
tāla̍ŋ ma̍ ti̍ŋ o̍ bā ndɔ̄ mi̍āllo̍, 

27mbō fāsa̍ŋa̍ ma̍ŋ ya̍ Mɛ̍lɛ̄ka̍ Ya̍a̍wɛ̄ɛ̄ lāchī lo̍ŋ lē ŋɔ᷄mmɛ̍ū a̍ sūēī sēndi̍e̍i̍. 

28O̍ ko̍ŋ kɔ̍ɔ̍lī, chūɛ̄īmā tɔ̄ma̍ cho̍ ndu̍ lō o̍ bā kɔ̄llo̍ wa̍ŋ, mbō sūu̍ wāna̍ hi᷅ŋ ko̍ŋ le̍ 
dīndīo̍o̍ sɔ̄lāa̍ wo̍ o̍ nīle̍ ndɔ̄le̍ tu᷅mndē bā kɛ̄ndɛ̄le̍ŋ, a̍ o̍ sūēī ndūɛ̄ī bɛ̍ndūīī bā 
kɛ̄ndɛ̄i̍, a̍ o̍ sūēī ndūɛ̄ī bɛ̍ndūīī pēlīī bā kɛ̄ndɛ̄i̍, o̍ fo̍ndāŋndā o̍ su̍i̍i̍ ndu̍ kōo̍ma̍ sa̍lā 
lāpūɛ̍ɛ̍ŋndo̍ la̍ŋ. 

29O̍ ko̍ŋ kɔ̍ɔ̍lī, chūɛ̄īmā tɔ̄ma̍ cho̍ ndu̍ lō o̍ bā kɔ̄llo̍ wa̍ŋ, ō kpɔ̄lɔ̍ki̍a̍a̍ ma̍ŋ wāna̍ hi᷅ŋ 
ko̍ŋ le̍ dīndīo̍o̍ sɔ̄lāa̍ wo̍ o̍ lēbōl. Mɛ̄ɛ̍ to᷄lta̍ŋ nda᷅ŋ wānā so̍līāā lāsa̍lāa̍ ō lōōkū 
wa̍nā wa̍ā le̍nde̍ di̍ndī ya̍ Mɛ̍lɛ̄ka̍ o̍ hɔ̄l ni̍, mī ya̍ Mɛ̍lɛ̄ka̍ Ya̍a̍wɛ̄ɛ̄ ma̍l wānā ko̍ŋ le̍ 
yɔ̄ŋ ndɔ̄ wɔ̍ɔ̍ŋndo̍. 

30O̍ ko̍ŋ kɔ̍ɔ̍lī, ō nɔ̄ mbō hīŋ vɛ̄lɛ̄ a̍ ka᷅ŋgbu̍a̍a̍ ā ŋīɔ̍ɔ̍ŋ tē ko̍ŋ te̍ pīīŋāā chūāūwa̍ ā 
ŋīɔ̍ɔ̍ŋ nāa̍ wānā so̍līāā lāsa̍lāa̍ chūā, 

31mī ō pīlɛ̍ wa̍ le̍ sa̍lā fa̍ŋā yɔ᷅ŋ wɔ̄ɔ̍ŋndo̍ wo̍ sōlīo̍o̍, mī ō pīlɔ̍ɔ̍ wa̍ le̍ sa̍lā lūāmāa̍ 
sōlīo̍o̍, lātūlu̍ a̍ sa̍lā nyɛ̄ dīāā ku̍llo̍. Mɛ̄ɛ̍ to᷄lta̍ŋ nda᷅ŋ wānā so̍līāā lāsa̍lāa̍ ō lōōkū 
wa̍nā wa̍ā le̍nde̍ di̍ndī ya̍ Mɛ̍lɛ̄ka̍ Ya̍a̍wɛ̄ɛ̍ o̍ hɔ̄l ni̍, mī wānā ko̍ŋ ō sɔ̄la̍ mālɔ̄ɔ̍ le̍ 
yɔ̄ŋ ndɔ̄ wɔ̍ɔ̍ŋndo̍. 

32Wānāā nāā wɔ̄ɔ̍ŋndo̍ ō fūlā le̍kɔ̍ɔ̍ mā sēŋgū ndu̍yɛ̍, mā nɔ̄ le̍ dīndīo̍o̍ sɔ̄lāa̍ ya̍ 
Mɛ̍lɛ̄ka̍ o̍ hɔ̄l kɛ̍ ā nɔ̍lā sa̍lālā kpe̍e̍kpe̍i̍la̍ nda̍ nɔ̄ le̍ sōlīo̍o̍ le̍ dīndī ndāa̍ sɔ̄lāa̍ le̍ 
wa̍, sāwāla̍ cho̍ a̍ dīndī ndāa̍ o̍kɔ̄ɔ̄ la̍ŋ la̍ŋ la̍ cho̍ la̍ŋ ni̍.” 

A̍ nyɛ ̍cha᷅l o̍ chīɛī̄yo̍ māā yūl lo̍ o̍kɔɔ̄ ̄
33O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

34“Nya̍ wāŋnda̍ I̍sɔ̄lūɛ̄ī, lā chō hūnɔ̄ɔ̍ lūɛ̄īyɔ̄ɔ̍ o̍ lɛ̄ŋndē Ke̍nāŋnde̍ŋ ni᷄ŋ, lɛ̄ŋndē ya̍ 
I̍ cho̍ nya̍ kīo̍o̍ māā nyɛ̄ nyā le̍ŋ. Tē lā lūɛ̄ī o̍ lɛ̄ŋndē lēŋ ni᷄ŋ pɛ̍, mī ī yɔ̄nu̍ŋ dɔ̍ɔ̍ mī 
ya̍ Mɛ̍lɛ̄ka̍ tōsa̍ mī nyɔ̄ɔ̍ ō cha᷄l o̍ chīɛ̄ī wāŋndo̍ lēni᷄ŋ māā yūl. 

35Tē nyɛ̄ wāā le̍nde̍ o̍ ho̍lnu̍ŋ o̍ chīɛ̄ī wāŋndo̍ pɛ̍, wānā ko̍ŋ ō nɔ̄ mbō kɔ̍ di̍mūl 
wānā so̍līāā lāsa̍lāa̍ māā nyɛ̄ wāā le̍nde̍ o̍ cho̍ ō hōlna᷄ŋ o̍ chīɛ̄ī ndɔ̄ɔ̍. 

36Lɔ̍ɔ̍pa̍ mī wānā so̍līāā lāsa̍lāa̍ ō lūɛ̄ī mbō kɔ̍ mɛ̍ɛ̍ndīa̍ŋ nyɛ̍ ko̍ŋ, ō nɔ̄ mbō dīmi̍ 
mā sōli̍ wōlɔ̄ɔ̄la̍ wa᷅ chi̍ɛ̍ī ni̍ŋ nda̍ŋ kpo̍u̍. O̍ ko̍ŋ, mī wānā so̍līāā lāsa̍lāa̍ ō lūɛ̄ī ni̍ko̍ 

mbō kɔ̍ mɛ̍ɛ̍ndīa̍ŋ chi̍ɛ̍ī kōŋ. Tē ō cho̍ ko̍ŋ te̍, mɛ̄ɛ̍ nyɛ᷄m wa᷅ chi̍ɛ̍ī ni̍ŋ lo̍ŋ ndo̍ŋ 
kpo̍u̍ ŋ̄ sīmnu᷄ŋ ŋ̍ nɔ̍ɔ̍lɛ̍i̍yo̍ŋ. 

37Tē ō mɛ̄ɛ̄nda̍ŋ nyɛ᷅ cho̍ ho̍ō o̍ chīɛ̄īyo̍ ō hōlna᷄ŋ māā yūl lo̍ pɛ̍, mbō chē mī nyɔ̄ɔ̍ 
ho̍ō ō wa̍ ō sīāŋā, kɛ̄lɛ̄ŋgāā, mbō wa̍ ti᷄ŋ māā kɔ̄ɔ̍le̍ chāāki̍ī, ndu̍yɛ̍ mbō wa᷄ 
hīōūwɔ̄ɔ̍ lāchī a̍ pɛ̄ŋgɛ̄la᷄ŋndo̍ o̍ chīɛ̄īyo̍ pɛ̍, 

38wānā so̍līāā lāsa̍lāa̍ ō nɔ̄ mbō fūla̍ mbō kīnda̍ dīo̍o̍, mī dīō kōŋ ō wa̍ ō kīndāā le̍ 
pālɛ̍i̍ ī ŋɔ᷄mmɛ̍ū. 

39O̍ pāa̍le̍ ŋɔ̍mmɛ̍ūle̍ŋ chōo̍, wānā so̍līāā lāsa̍lāa̍ ō mīīŋgu̍ vɛ̄lɛ̄ o̍ kɔ̍ mɛ̍ɛ̍nda̍ŋ nyɛ̍ 
cho̍ ko̍ŋ o̍ chīɛ̄īyo̍ wo̍. Tē nyɛ̄ kōŋ ō hīōū lāchī a̍ pɛ̄ŋgɛ̄la᷄ŋndo̍ pɛ̍, 

40tē o̍ pōūtā nda̍ tāŋgu̍l chīɛ̄ī kōŋ nda̍ŋ nyɛ̄ kōŋ ō chō ō hōlna᷄ŋ ni̍, wānā so̍līāā 
lāsa̍lāa̍ ō nɔ̄ mbō dīmu̍l wāŋnda̍ mā sōli̍ pōūtā lāŋ, mā fāŋa̍ la̍ŋ o̍ chi̍e̍e̍ ko̍ŋ ni᷄ŋ 
mā kɔ̍ vi̍o̍ū la̍ŋ o̍ fo̍nda᷄ŋ cho̍ ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄llo̍. 

41O̍ ko̍ŋ kɔ̍ɔ̍lī, tē chīɛ̄ī kōŋ ō wa̍ ō yīkpāā lēni᷄ŋ pɛ̍, wānā so̍līāā lāsa̍lāa̍ ō tōsa̍ ā 
sɛ̄ɛ̄lu̍u̍ ndu̍ kpo̍u̍. O̍ ko̍ŋ kɔ̍ɔ̍lī, mī wāŋnda̍ kɔ̄ndū nyɛ̄ nda̍ sɛ̄ɛ̄lu̍u̍ ko̍ŋ ndo̍ kpo̍u̍, 
mā fāŋa̍ ndu̍ chi̍e̍e̍ mā kɔ᷄ vi̍o̍ū ndu̍ o̍ fo̍nda᷄ŋ cho̍ ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄llo̍. 

42O̍ ko̍ŋ kɔ̍ɔ̍lī, mā chūa̍ pōūtā chēle̍ŋ mā mīŋgi̍ la̍ŋ wōū nāa̍ nda̍ sōli̍ ka̍ŋ po̍ūta̍ŋ 
o̍ chīɛ̄īyo̍ wa̍, ndu̍yɛ̍, mā mīŋgi̍ chīɛ̄īyo̍ yīkpā lēni᷄ŋ. 

43Tē ā sōōlu̍u̍ pōūtā nyɛ̄ kōŋ ō cha᷄l la̍ŋ cho̍o̍ o̍ chīɛ̄īyo̍ la̍ŋ pɛ̍, mā sɛ̄ɛ̄lu̍u̍ chīɛ̄īyo̍ 
lēni᷄ŋ kpo̍u̍, mī nyɛ̄ kōŋ ō mīīŋgu̍ vɛ̄lɛ̄ mbō kīla̍ŋ pɛ̍, 

44wānā so̍līāā lāsa̍lāa̍ ō nɔ̄ mbō kūɛ̄ mbo̍ kɔ̍ mɛ̍ɛ̍nda̍ŋ vɛ̍lɛ̄ nyɛ̄ kōŋ. Tē nyɛ̍ cho̍ 
ko̍ŋ māā yūl lo̍ ō wa̍ hīōūwɔ̄ɔ̍ lāchī a̍ pɛ̄ŋgɛ̄la᷄ŋndo̍ o̍ chīɛ̄īyo̍ pɛ̍, mɛ̄ɛ̍ nāā wɔ̄ɔ̍ŋ ta᷅ŋ 
wa̍nā wo̍ ndu̍ ho̍lnu̍ŋ chi̍ɛ̍ī kōŋ ni̍. Chīɛ̄ī kōŋ ō wā ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

45Wāna̍ chīɛ̄ī kōŋ ō nɔ̄ mbō pɛ̄l chīɛ̄ī kōŋ, ndu̍yɛ̍ mbō sōōlu̍u̍ nyɛ̄ o̍ nyɛ̄ o̍ ta̍ŋgu̍l 
chīɛ̄ī kōŋ a̍ ndu̍, lāpōū ni̍, ŋ̄pɛ̄ŋgɛ̍ ni̍, a̍ nyɛ̄ o̍ nyɛ̄ nda̍ yīkpa̍ chīɛ̄ī kōŋ lātūlu̍ mbō 
fāŋa̍ la̍ŋ chi̍e̍e̍, mbō kɔ᷄ vi̍o̍ū la̍ŋ o̍ fo̍nda᷄ŋ cho̍ ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

46Bōōndi̍i̍ wānā so̍līāā lāsa̍lāa̍ ō chō chīɛ̄ī kōŋ kīndā le̍ pālɛ̍i̍ ī ŋɔ᷄mmɛ̍ū ve̍, wānā 
o̍ wāna̍ lu̍ɛ̍ī chīɛ̄ī ni̍ŋ lo̍ŋ pɛ̍, wānā ko̍ŋ pāa̍le̍ le̍ŋ kpɛ᷅ŋ, ō nɔ̄ɔ̄lɛ̍i̍yo̍ o̍ ni̍i̍lū ya̍ Mɛ̍lɛ̄ka̍ 
o̍ hɔ̄l ni̍, ha̍a̍a̍ mī fīti̍līo̍o̍ tōl. 

47Ndu̍yɛ̍ wānā o̍ wāna̍ lɔ̍l o̍ chīɛ̄ī kōŋ ni᷄ŋ pɛ̍, ɔ̄ɔ̄ mbō dē nyɛ̄ dīa̍a̍ o̍ chīɛ̄ī kōŋ ni᷄ŋ 
pɛ̍, mɛ̄ɛ̍ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ. 

48Kɛ̍ tē ā mīŋgi̍ ndu̍ yīkpā lēni᷄ŋ pɛ̍, mī wānā so̍līāā lāsa̍lāa̍ ō kɔ̍ mɛ̍ɛ̍nda̍ŋ, mbō chi᷄ 
lɛ̍ nyɛ̄ kōŋ o̍ chīɛ̄īyo̍ le̍ pɛ̍, wānā so̍līāā lāsa̍lāa̍ ō nɔ̄ mbō dīmu̍l wāŋnda̍ māā chīɛ̄ī 
kōŋ ō chō ni᷅ŋ ō dīāndāā, kāni̍ fo̍ndōle̍, nyɛ̄ kōŋ ō fāŋa̍ŋ. 

49O̍ ko̍ŋ kɔ̍ɔ̍lī, le̍ chīɛ̄īyo̍ ho̍ō dīndīo̍o̍ kpe̍e̍kpe̍i̍, wānā so̍līāā lāsa̍lāa̍ ō nɔ̄ mbō bīī 
yōūwa̍ a̍ ŋīɔ̍ɔ̍ŋ, o̍ ko̍ŋ kɔ̍ɔ̍lī, mbō chūa̍ yɔ̄m si̍dāā wo̍, a̍ kōlā si̍a̍ŋā yɔ̄ɔ̄ wo̍, a̍ lɛ̄vīī 
yɔ̄m ha̍sɔ̍pī ve̍. 

50O̍ ko̍ŋ kɔ̍ɔ̍lī, mā dɔ̄ū mɛ̄ŋmā sɛ̄nɛ̄īya̍ŋ o̍ kpɛ̍ɛ̍nɛ̍i̍ pūūlūe̍i̍ ni᷄ŋ, mī wānā so̍līāā 
lāsa̍lāa̍ ō hāndu̍ yōūwāā kāŋ ō pīlɛ̍ o̍ mɛ̄ŋmā māŋ chōo̍, mbō dīī ndu̍, mī kōo̍ma̍ 
yōū kōŋ mā dēli̍ o̍ mɛ̄ŋmā māŋ ni᷄ŋ. 

51O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō chu̍a̍ yɔ̄m si̍dāā wo̍, a̍ kōlā si̍a̍ŋā yɔ̄ɔ̄ kōŋ, 
a̍ lɛ̄vīī yɔ̄m ha̍sɔ̍pī ve̍, lātūlu̍ a̍ yōūwo̍ ō pīlɔ̍ɔ̍ o̍ lo̍ yōōmū wo̍, mbō yīŋ o̍ mɛ̄ŋma̍ 
cho̍ o̍ kpɛ̍ɛ̍nɛ̍i̍ ni᷄ŋ ma̍ mu̍ūli̍āŋ a̍ kōo̍ma̍ yōū nda̍ dīī yo̍ wa̍ŋ. O̍ ko̍ŋ kɔ̍ɔ̍lī, kōo̍ma̍ 
yōū nda̍ dīī ko̍ŋ mi̍ mā wā mā mūūli̍āŋ a̍ mɛ̄ŋmā sɛ̄nɛ̄īya̍ŋ nda̍ŋ, mbō fāsa̍ŋa̍ ma̍ŋ 
o̍ chīɛ̄ī kōŋ le̍ ŋɔ᷄mmɛ̍ū. 

52Mɛ̄ɛ̍ to᷄lta̍ŋ nda᷅ŋ wānā so̍līāā lāsa̍lāa̍ ō lōōkū chi̍ɛ̍īyo̍ ho̍ō dīndī a̍ nyɔ̄ɔ̍ŋ mu᷅ŋ ni̍, 
kōo̍ma̍ yōūma̍ mu̍u̍li̍āŋ ma̍ŋ a̍ mɛ̄ŋmā sɛ̄nɛ̄īya̍ŋ nda̍ŋ, a̍ yōūwo̍ ō pīlɔ̍ɔ̍ o̍ lo̍ yōōmū 
wo̍, a̍ yɔ̄m si̍dāā wo̍, a̍ lɛ̄vīī yɔ̄m ha̍sɔ̍pī ve̍, ndu̍yɛ̍ a̍ kōlā i̍pɛ̍ŋgɛ̍ si̍a̍ŋāa̍ yɔ̄ɔ̄ wo̍. 

53Tē ō chīi̍ pɛ̍ kpo̍u̍, ō ma᷄l yōu̍ lo̍ ko̍ŋ yōōmū wo̍ ō kūɛ̄nu᷄ŋ. Mɛ̄ɛ̍ to᷄lta̍ŋ nda᷅ŋ wānā 
so̍līāā lāsa̍lāa̍ ō lōōkū to̍sā ni̍ le̍ chīɛ̄ī kōŋ dīndīo̍o̍, ndu̍yɛ̍ mī chīɛ̄ī kōŋ ō sīmnu̍ŋ 
o̍ di̍a̍ndāā. 

54-57Tē lā sāālu̍ŋ pɛ̍ māā nāāla̍ŋ nda᷅ŋ ki̍nɛ̍i̍, la̍ŋ la̍ yɔ̍nūŋ ni̍ māā, tɛ̄ɛ̄ŋndo̍, a̍ 
pāūwo̍, a̍ kāwa̍a̍, a̍ nāa̍ de᷅l o̍ kōlāa̍ mbō yu᷄l lo̍, a̍ nyɛ᷄ ho̍lnūŋ o̍ chīɛ̄īyo̍ māā yūl lo̍, 
lā tōsa̍ mī wāŋndo̍ ɔ̄ɔ̄ nyɔ̄ɔ̍ ō sīmnu᷄ŋ o̍ nɔ̍ɔ̍lɛ̍i̍yo̍, to᷄lta̍ŋ nda᷅ŋ ki̍nɛ̍i̍ la̍ cho̍ le̍ tōsāa̍ 
mī wānā kōŋ kɛ̄lɛ̄ŋgāā mī nyɛ̄ kōŋ ō sīmnu᷄ŋ o̍ di̍a̍ndāā.” 

Lɛ̄vi̍ti̍kɔ̍ɔ̄ 15 

A̍ mɛɛ̄ ̍chīīyo̍ o̍ lɛm̄bɔɔ̄ ̍niŋ᷄ o̍ to̍sā mī wāŋndo̍ sīmnu᷄ŋ o̍ nɔɔ̍l̍ɛi̍ ̍Mɛl̄ɛk̄a̍ o̍ hɔl̄ lɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

2“Lā dīmu̍l wa᷅ŋnda̍ I̍sɔ̄lūɛ̄ī māā sāwāla̍ ya̍ Mɛ̍lɛ̄ka̍ ke̍ nda̍ vɛ̄lɛ̄ la̍ŋ la̍ cho̍ la᷅ŋ ni̍. Tē 
wānā pɔ̍nɔ̍ɔ̍ ō sɔ̄lā nāā wānā pɔ̍nɔ̍ɔ̍ ō chīī o̍ lɛ̄mbɔ̄ɔ̍ ni᷄ŋ ndo̍ pɛ̍, mɛ̄ɛ̍ wānā pɔ̍nɔ̍ 
ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. 

3Wānā pɔ̍nɔ̍ sɔ̍lā ko̍ŋ na̍a̍ kōŋ ndo̍, ā yɔ᷄ŋ bɛ̍ɛ̍ mī nāā kōŋ ō pɛ̄ŋgi̍ ɔ̄ɔ̄ mbō hīōū 
lāchī, wānā pɔ̍nɔ̍ ko̍ŋ ō wā o̍ nɔ̍ɔ̍lɛ̍i̍ ya̍ o̍ hɔ̄l. Ndu̍yɛ̍ sāwāla̍ cho̍ a̍ wānā wa̍ā le̍nde̍ 
o̍kɔ̄ɔ̄ la̍ŋ la̍ cho̍ la᷅ŋ ni̍. 

4Kpēlē o̍ kpēlē wānā ko̍ŋ ō hīni̍ chōo̍ pɛ̍, ɔ̄ɔ̄ kpe̍ŋgbe̍i̍ o̍ kpe̍ŋgbe̍i̍ o̍ cha᷄l chōo̍ pɛ̍, 
kpēlē ko̍ŋ, ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. 

5-6Wānā o̍ wāna̍ pi̍la̍ŋ kpe̍le̍ wānā ko̍ŋ ō hīni̍ chōo̍ wo̍ pɛ̍, kɛ̄lɛ̄ŋgāā mbō cha᷄l o̍ 
kpe̍ŋgbe̍i̍ wānā ko̍ŋ ō cha᷄l chōo̍ wo̍, wānā ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ 
le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū ya̍ o̍ hɔ̄l ni̍, ha̍a̍a̍ mī fīti̍līo̍o̍ ō tōl. Wānā ko̍ŋ ō 
nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ mbō pūlu̍ŋ fo̍ ma̍lāŋ o̍ si̍mnūŋ o̍ 
di̍a̍ndāā ya̍ o̍ hɔ̄l. 

7O̍ ko̍ŋ kɔ̍ɔ̍lī, wānā o̍ wāna̍ pi̍la̍ŋ wānā pɔ̍nɔ̍ ko̍ŋ pɛ̍, wānā ko̍ŋ bɛ̍ɛ̍ o̍ si̍mnu᷄ŋ o̍ 
nɔ̍ɔ̍lɛ̍i̍ ya̍ o̍ hɔ̄l. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ mbō pūlu̍ŋ 

fo̍ ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. Ndu̍yɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō 
nīīlū ya̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

8Ndu̍yɛ̍ tē wānā pɔ̍nɔ̍ chi̍i̍ ko̍ŋ o̍ lɛ̄mbɔ̄ɔ̍ ni᷄ŋ ndo̍ ō tūfū wa̍nā o̍ wānā lɔ̄lūa̍ŋ chōo̍ 
pɛ̍, wānā ko̍ŋ bɛ̍ɛ̍ o̍ si̍mnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō 
nīīlū ya̍ Mɛ̄lɛ̄ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ 
lēkɔ̄ɔ̍ la̍ŋ, ndu̍yɛ̍ mbō pūlu̍ŋ fo̍ ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

9Nyɛ̄ o̍ nyɛ̄ wānā pɔ̍nɔ̍ ko̍ŋ ō wa̍ kɔ̄la̍ŋ chōo̍ pɛ̍, nyɛ̄ kōŋ bɛ̍ɛ̍ ō sīmnu᷄ŋ o̍ nɔ̍ɔ̍lɛ̍i̍ ya̍ 
o̍ hɔ̄l. 

10Wānā o̍ wāna̍ pi̍la̍ŋ nyɛ᷅ kōŋ pɛ̍, wānā ko̍ŋ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ ni̍i̍lū ya̍ o̍ 
hɔ̄l ni̍, ha̍a̍a̍ mī fīti̍līo̍o̍ tōl. Ndu̍yɛ̍ wānā o̍ wāna̍ chu̍a̍ nyɛ̄ kōŋ pɛ̍ mbō yɛ̄ɛ̄ ndu̍ īnɛ̍, 
wānā ko̍ŋ bɛ̍ɛ̍ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū 
ya̍ Mɛ̄lɛ̄ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ 
la̍ŋ, ndu̍yɛ̍ mbō pūlu̍ŋ fo̍ ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

11Wānā o̍ wānā, wānā pɔ̍nɔ̍ ko̍ŋ ō pīla̍ŋ pɛ̍, mbō pūlū fɛ̍lɛ̍ŋ ba᷅la̍ŋ te̍, wāna̍ o̍ pi̍lāŋ 
ko̍ŋ ndo̍ bɛ̍ɛ̍ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū 
ya̍ o̍ hɔ̄l ni̍, ha̍a̍a̍ mī fīti̍līo̍o̍ tōl. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, 
ndu̍yɛ̍ mbō pūlu̍ŋ fo̍ ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

12Tē wānā pɔ̍nɔ̍ ko̍ŋ ō pīla̍ŋ kpɛ̍ɛ̍nɛ̍i̍ pūūlū pɛ̍, kpɛ̍ɛ̍nɛ̍i̍ ke̍ŋ ā nɔ̄ mā pɛ̄l ndi̍. Tē ō 
pīla̍ŋ nyɛ᷅ īlāāndū o̍ nyɛ̄ īlāāndu̍ cho̍ ī tōōsīāā a̍ yɔ̄m pɛ̍, nyɛ̄ īlāāndīī kēŋ ā nɔ̄ mā 
tɔ̄ɔ̄ ndi̍ a̍ mɛ̄ŋnda̍ŋ. 

13Tē wānā pɔ̍nɔ̍ ko̍ŋ ō sēŋgū a̍ nāā kōŋ pɛ̍, ō nɔ̄ mbō chu᷄m le̍ pālɛ̍i̍ ī ŋɔ᷄mmɛ̍ū le̍ 
mbō sɔ̄la̍ dīndīo̍o̍ ya̍ o̍ hɔ̄l. O̍ ko̍ŋ kɔ̍ɔ̍lī, ō nɔ̄ mbō tɔ̄ɔ̄ nyɛ̄lā ndɔ̄la̍ŋ, ndu̍yɛ̍ mbō 
pūlu᷄ŋ a̍ mɛ̄ŋmā sɛ̄nɛ̄īya̍ŋ fo̍. O̍ ko̍ŋ, mbō sīmnu᷄ŋ o̍ di̍a̍ndāā ya̍ o̍ hɔ̄l. 

14Wānā ko̍ŋ ō nɔ̄ mbō chu᷄m le̍ pālɛ̍i̍ ī ŋɔ᷄mmɛ̍ū, o̍ pāa̍le̍ ŋɔ̄ma̍a̍ le̍ŋ chōo̍, ō hīŋ a̍ 
ka᷅ŋgbu̍a̍a̍ ā ŋīɔ̍ɔ̍ŋ ɔ̄ɔ̄ pīīŋāā fɔ̍ŋndu̍a̍a̍ ā ŋīɔ̍ɔ̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ la̍tu̍lu̍ wo̍ sōndōo̍. Tē ō hīŋ a̍ nda̍ pɛ̍, ō ke̍ wānā so̍līāā lāsa̍lāa̍. 

15O̍ ko̍ŋ, mī wānā so̍līāā lāsa̍lāa̍ ō sōli̍ yōūwāā kāŋ sa̍lāa̍, ō sōli̍ pɛ̍ o̍ pi᷅lɛ̍ sa̍la̍ fa̍ŋā 
yɔ̄ŋ wɔ̄ɔ̍ŋndo̍ wo̍, ō sōli̍ vɛ̄lɛ̄ ō pīlɔ̍ɔ̍ sa̍lā lūāmāa̍. Mɛ̄ɛ̍ o̍ to᷄lta̍ŋ nda᷅ŋ wānā so̍līāā 
lāsa̍lāa̍ ō lōōkū to̍sā ni̍ mī wānā pɔ̍nɔ̍ ko̍ŋ ō sīmnu᷄ŋ o̍ di̍a̍ndāā ya̍ o̍ hɔ̄l. 

16“Tē wānā pɔ̍nɔ̍ɔ̍ ō chīi̍ chīī yɔ̄ŋāa̍ ho̍ō o̍ lɛ̄mbɔ̄ɔ̍ ni᷄ŋ pɛ̍ mbō ve᷄ na̍ā le̍, wānā pɔ̍nɔ̍ 
ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū ya̍ o̍ hɔ̄l 
ni̍, ha̍a̍a̍ mī fīti̍līo̍o̍ tōl. Ō nɔ̄ mbō pūlu̍ŋ a̍ bōlle̍ŋ kpo̍u̍ le̍ mbō sīmnu᷄ŋ vɛ̍lɛ̄ o̍ 
di̍a̍ndāā ya̍ o̍ hɔ̄l. 

17Ndu̍yɛ̍ tē chīī kōŋ ō pīla̍ŋ do᷅ma̍ ndɔ̄ɔ̍ pɛ̍, ɔ̄ɔ̄ mbō pīla̍ŋ ko᷅la̍ cho̍ ō tōōsīāā a̍ yāu̍ 
vīsīo̍o̍ wo̍, dōmā ko̍ŋ ɔ̄ɔ̄ kōla̍ ko̍ŋ, ā nɔ̄ mā tɔ̄ɔ̄ ndu̍. Ndu̍yɛ̍ dōmā ko̍ŋ ɔ̄ɔ̄ kōlā ko̍ŋ, 
pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ ni̍i̍lū ya̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

18Tē wānā pɔ̍nɔ̍ɔ̍ nda̍ wānā la̍nɔ̍ɔ̍ ā bɔ̄ŋa̍ nɔ̄ɔ̍ pɛ̍, mī wānā pɔ̍nɔ̍ɔ̍ ō chīi̍, nda̍ ŋi̍ɔ̍ɔ̍ŋ 
kpo̍u̍ ā nɔ̄ mā pūlu᷄ŋ. Ndu̍yɛ̍ pāa̍le̍ le̍ŋ kpɛ᷅ŋ ā nɔ̄ɔ̄lɛ̍i̍ nda̍ nīīlū ya̍ o̍ hɔ̄l ni̍, ha̍a̍a̍ mī 
fīti̍līo̍o̍ tōl. 

19Tē wānā la̍nɔ̍ɔ̍ ō chē te̍le̍ŋ ndɔ̄ɔ̍ pɛ̍, le̍ pālɛ̍i̍ ī ŋɔ᷄mmɛ̍ū wānā la̍nɔ̍ ko̍ŋ ō ve᷅ o̍ 
di̍a̍ndāā ya̍ Mɛ̍lɛ̄ka̍ o̍ hɔ̄l te̍. Ndu̍yɛ̍ wānā o̍ wāna̍ pi̍la̍ŋ wa̍nā la̍nɔ̍ wa̍ā le̍nde̍ pɛ̍, 
wānā ko̍ŋ bɛ̍ɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ ni̍i̍lū ya̍ o̍ hɔ̄l ni̍, ha̍a̍a̍ mī fīti̍līo̍o̍ tōl. 

20Ndu̍yɛ̍ a̍ te̍le̍ŋ o̍ cho̍ ko̍ŋ o̍ te̍le̍ŋ ndɔ̄ɔ̍ ni᷄ŋ ndo̍, nyɛ̄ o̍ nyɛ̄ o̍ hi̍ni̍ chōo̍, ɔ̄ɔ̄ mbō 
cha᷄l lēchōo̍ pɛ̍, nyɛ̄ kōŋ bɛ̍ɛ̍ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. 

21Wānā o̍ wāna̍ pi̍la̍ŋ kpe̍le̍ wānā la̍nɔ̍ ko̍ŋ ō hīni̍ cho̍o̍ wo̍ pɛ̍, wānā ko̍ŋ ō sīmnu᷄ŋ 
o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū ni̍, ha̍a̍a̍ mī fīti̍līo̍o̍ tōl. 
Wānā ko̍ŋ ō nɔ̄ mbō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ la̍ŋ, ndu̍yɛ̍ mbō pūlu̍ŋ fo̍ ma̍lāŋ o̍ 
si̍mnūŋ o̍ di̍a̍ndāā ya̍ o̍ hɔ̄l. 

22Wānā o̍ wāna̍ pi̍la̍ŋ nyɛ᷅ o̍ nyɛ̄ wānā la̍nɔ̍ ko̍ŋ ō cha᷄l chōo̍ wo̍ pɛ̍, wānā ko̍ŋ bɛ̍ɛ̍ 
ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū ni̍, ha̍a̍a̍ mī 
fīti̍līo̍o̍ tōl. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ mbō pūlu̍ŋ fo̍ 
ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

23Wānā pɔ̍nɔ̍ o̍ wānā pɔ̍nɔ̍ pi̍la̍ŋ kpe̍le̍ wānā la̍nɔ̍ ko̍ŋ ō hīni̍ chōo̍ wo̍ a̍ te̍le̍ŋ ko̍ŋ, 
ɔ̄ɔ̄ mbō pīla̍ŋ nyɛ᷅ o̍ cha̍l chōo̍ wo̍ pɛ̍, wānā pɔ̍nɔ̍ ko̍ŋ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ 
ni̍i̍lū ni̍, ha̍a̍a̍ mī fīti̍līo̍o̍ tōl. 

24Ndu̍yɛ̍ wānā pɔ̍nɔ̍ o̍ wānā pɔ̍nɔ̍ bɔ̍ŋa̍ nɔ̄ɔ̍ a̍ wānā la̍nɔ̍ ko̍ŋ mī te̍le̍ŋ ndɔ̄ ko̍ŋ ō 
pīla̍ŋ ndu̍ pɛ̍, wānā pɔ̍nɔ̍ ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l le̍ pālɛ̍i̍ ī ŋɔ᷄mmɛ̍ū. Ndu̍yɛ̍ 
kpēlē o̍ kpēlē wānā pɔ̍nɔ̍ ko̍ŋ ō hīni̍ chōo̍ a̍ te̍le̍ŋ ko̍ŋ pɛ̍, kpēlē ko̍ŋ bɛ̍ɛ̍ o̍ si̍mnu᷄ŋ 
o̍ nɔ̍ɔ̍lɛ̍i̍ ya̍ o̍ hɔ̄l. 

25Tē wānā la̍nɔ̍ɔ̍ bōōndi̍i̍ ndūɛ̍i̍ o̍ nɔ̍ le̍ te̍le̍ŋ ndɔ̄ɔ̍ chɔ̄ɔ̍ ve̍ ī fūūlu̍u̍ le̍ mbō chē 
te̍le̍ŋ ndɔ̄ɔ̍, ndu̍yɛ̍ mbō tōsa̍ pālɛ̍i̍ cha̍la̍ŋ ō chō o̍ te̍le̍ŋ ndɔ̄ ko̍ŋ ni᷄ŋ, ɔ̄ɔ̄ mbō chē 
te̍le̍ŋ ndɔ̄ɔ̍ a̍ te̍le̍ŋ o̍ nɔ̍ le̍ chɔ̄ɔ̍ wo̍, kɛ̍ mī pālɛ̍i̍ o̍ nɔ̍ le̍ chīīyo̍ ve̍ ī hīōū ō chīi̍ le̍ pɛ̍, 
pālɛ̍i̍ wānā la̍nɔ̍ ko̍ŋ ō wā ke̍ŋ o̍ te̍le̍ŋ ndɔ̄ɔ̍ ni᷄ŋ nde̍ kpo̍u̍, ō wā o̍ nɔ̍ɔ̍lɛ̍i̍ ya̍ o̍ hɔ̄l 
ni̍. Mɛ̄ɛ̍ o̍ wa᷅ nu̍a̍ā ō nɔ̄ɔ̄lɛ̍i̍ o̍ te̍le̍ŋ ndɔ̄ kpe̍e̍kpe̍i̍yo̍ ni᷄ŋ yɛ̍, le̍nde̍ o̍ wa᷅ o̍ nɔ̍ɔ̍lɛ̍i̍ ya̍ 
o̍ hɔ̄l o̍ pālɛ̍i̍ ke̍ŋ bɛ̄ŋgu̍ ni̍. 

26Ndu̍yɛ̍ pālɛ̍i̍ o̍ wa᷅ ke̍ŋ o̍ te̍le̍ŋ ndɔ̄ɔ̍ ni᷄ŋ nde̍, kpēlē o̍ kpēlē o̍ hi̍ni̍ chōo̍ pɛ̍, ɔ̄ɔ̄ mbō 
cha᷄l o̍ nyɛ̄ o̍ nyɛ̄ chōo̍, kpēlē ko̍ŋ, ɔ̄ɔ̄ nyɛ̄ kōŋ bɛ̍ɛ̍ ō nɔ̄ɔ̄lɛ̍i̍ o̍ wa᷅ ya̍ o̍ hɔ̄l ni̍. Mɛ̄ɛ̍ o̍ 
wa᷅ nu̍a̍ā ō nɔ̄ɔ̄lɛ̍i̍ te̍le̍ŋ ndɔ̄ kpe̍e̍kpe̍i̍yo̍ ni᷄ŋ yɛ̍, le̍nde̍ ko̍ni̍ o̍ wa᷅ o̍ pālɛ̍i̍ ke̍ŋ bɛ̄ŋgu̍ 
ni̍. 

27Ndu̍yɛ̍ kpēlē o̍ kpēlē wānā la̍nɔ̍ ko̍ŋ ō hīni̍ cho̍o̍ a̍ te̍le̍ŋ ko̍ŋ pɛ̍, ndu̍yɛ̍ mbō cha᷄l 
o̍ nyɛ̄ o̍ nyɛ̄ chōo̍ pɛ̍, wānā pɔ̍nɔ̍ o̍ wāna̍ pi̍la̍ŋ kpe̍lē ko̍ŋ kɛ̄lɛ̄ŋgāā nyɛ̄ kōŋ pɛ̍, 
wānā ko̍ŋ bɛ̍ɛ̍ o̍ si̍mnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. Pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ wānā ko̍ŋ ō nīīlū 
ni̍, ha̍a̍a̍ mī fīti̍līo̍o̍ tōl. Wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ mbō 
pūlu̍ŋ fo̍ ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

28Ndu̍yɛ̍ tē wānā la̍nɔ̍ɔ̍ ō chīi̍ te̍le̍ŋ ndɔ̄ɔ̍ pɛ̍, ō nɔ̄ mbō kāndu̍ pālɛ̍i̍ chɔ̄mndo̍, ha̍a̍a̍ 
mbō chīi̍ pālɛ̍i̍ ī ŋɔ᷄mmɛ̍ū, ma̍lāŋ o̍ si̍mnūŋ o̍ di̍a̍ndāā ya̍ o̍ hɔ̄l. 

29Tē pālɛ̍i̍ ŋɔ̍mmɛ̍ū kēŋ ī hīōū pɛ̍, o̍ pāa̍le̍ ŋɔ̄ma̍a̍ le̍ŋ chōo̍ ō hīŋ a̍ ka᷅ŋgbu̍a̍a̍ ā 
ŋīɔ̍ɔ̍ŋ ɔ̄ɔ̄ pīīŋāā fɔ̍ŋndu̍a̍a̍ ā ŋīɔ̍ɔ̍ŋ nāa̍ wānā so̍līāā lāsa̍lāa̍ chūā o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ sōndōo̍. 

30O̍ ko̍ŋ, mī wānā so̍līāā lāsa̍lāa̍ ō sōli̍ yōūwāā ku̍ndālā tīɔ̍ɔ̍ŋāā kāŋ sa̍lāa̍, ō sōli̍ 
pɛ̍ o̍ pi᷅lɛ̍ sa̍lā fa̍ŋā yɔ̄ŋ wɔ̄ɔ̍ŋndo̍ wo̍, ō sōli̍ ō pīlɔ̍ɔ̍ sa̍lā lūāmāa̍. Mɛ̄ɛ̍ o̍ nɛ̄īyo̍ ho̍ō 
ni᷄ŋ wānā so̍līāā lāsa̍lāa̍ ō lōōkū to̍sā ni̍, mī wānā la̍nɔ̍ si̍mnu᷄ŋ ko̍ŋ o̍ nɔ̍ɔ̍lɛ̍i̍ le̍ te̍le̍ŋ 
ndɔ̄ɔ̍ chɔ̄ɔ̍ wo̍ ō sīmnu᷄ŋ vɛ̍lɛ̄ o̍ di̍a̍ndāā ya̍ o̍ hɔ̄l. 

31Mɛ̄ɛ̍ nɛ̄īyo̍ ho̍ō nya̍ lōōkū to̍sā ni̍ mī I̍sɔ̄lūɛ̍i̍ya̍ ā kpɛ̄kpɛ̍la̍ nyɛ᷄m to̍sā mā sīmnu᷄ŋ 
a̍ nɔ̍ɔ̍lɛ̍i̍yo̍ŋ, ko̍ŋ to̍sā ni̍ ā tɛ̍ɛ̍mbūū chi̍ɛ̍ī ni̍ cho̍ nya̍ tɛ̄ɛ̄ŋ ndo̍ lābɛ̄ɛ̄, mā lo᷄ a̍ nɔ̍ɔ̍lɛ̍i̍ 
ya̍ o̍ hɔ̄l mā sɔ̄la̍ pīɔ̍mndo̍ le̍. 

32-33Tē nāā wānā pɔ̍nɔ̍ɔ̍ ō chīī o̍ lɛ̄mbɔ̄ɔ̍ ni᷄ŋ ndo̍ ō bīī wānā pɔ̍nɔ̍ɔ̍ pɛ̍, ɔ̄ɔ̄ mī wānā 
pɔ̍nɔ̍ɔ̍ ō chīi̍ chīī yɔ̄ŋāa̍ ho̍ō o̍ lɛ̄mbɔ̄ɔ̍ ni᷄ŋ, ɔ̄ɔ̄ mī wānā la̍nɔ̍ɔ̍ ō sɔ̄la̍ nāā ŋ̄wāŋ 
lāāndōo̍, ɔ̄ɔ̄ mbō chē te̍le̍ŋ ndɔ̄ɔ̍, ɔ̄ɔ̄ mī wānā pɔ̍nɔ̍ɔ̍ nda̍ wānā la̍nɔ̍ɔ̍ ā bɔ̄ŋa̍ nɔ̄ɔ̍ a̍ 
te̍le̍ŋ wānā la̍nɔ̍ɔ̍ ō wā o̍ te̍le̍ŋ ndɔ̄ɔ̍ ni᷄ŋ ndo̍, sɔ̄ɔ̍ŋ to̍sā mu᷅ŋ mī wāŋndo̍ ō sīmnu᷄ŋ 
o̍ nɔ̍ɔ̍lɛ̍i̍ ya̍ o̍ hɔ̄l lo̍ŋ ki̍nɛ̍i̍, sāwāla̍ cho̍ le̍ wānāā wāā le̍nde̍ di̍ndīo̍o̍ ya̍ o̍ hɔ̄l la̍ŋ, la̍ 
cho̍ la̍ŋ ni̍.” 

Lɛ̄vi̍ti̍kɔ̍ɔ̄ 16 

A̍ pāa̍le̍ Mɛl̄ɛk̄a̍ māl wa᷅ŋnda̍ le̍ yɔŋ̄ndā wɔɔ̍ŋ̍nda̍ŋ nde̍ŋ o̍kɔɔ̄ ̄
1Mɛ̄ɛ̍ pūa̍a̍ ŋi̍ɔ̍ɔ̍ŋāa̍ E̍lɔ̄ŋ nda̍, a̍ so̍li̍ sa̍lāa̍ o̍ nɛ̄ī che᷅le̍ŋ chōo̍ te̍ŋge̍le̍ŋ nda̍ ā vī, mi̍ 
Mɛ̍lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Mūu̍sē chu̍a̍. 

2Mbo̍ dīmūl ndu̍ āā, “Di̍mu̍l E̍lɔ̄ŋ bɛ̍ nūm māā o̍ cho̍ te̍le̍ŋ o̍ te̍le̍ŋ te̍ o̍ nɔ̍ mbō lūɛ̄ī 
o̍ fo̍ndā nī di̍a̍ndāa̍ mbō hīōū o̍ kōla̍ cho̍ ō lāndāā lo̍ŋ ndo̍ lēkɔ̍ɔ̍lī le̍, kāni̍ fo̍ndōle̍, 
kɔ̍fū kpe̍ma̍ cho̍ o̍ kōlā ko̍ŋ lāchī wo̍, o̍ kūmbu̍ ndɔ̄ɔ̍ chōo̍ kpe̍ŋgbe̍i̍ ni̍ īnyīɛ̍ɛ̍yo̍ ō 
chō ni̍, nāa̍ ya̍ I̍ hu᷅ŋ mī wa̍ o̍ yu̍mbu̍ yu̍mbo̍o̍ ni᷄ŋ nda̍. Tē ō fūla̍ kɔ̄ɔ̄lī pɛ̍ mbō lūɛ̄ī 
lo̍ŋ te̍le̍ŋ o̍ nɔ̍ le̍ lūɛ̄īyɔ̄ɔ̄ le̍ wo̍, ō sɔ̄la̍ pīɔ̍mndo̍. 

3Tē ō wa̍ lūɛ̄īyɔ̄ɔ̍ o̍ fo̍ndā nī di̍a̍ndāa̍ pɛ̍, ō nɔ̄ mbō kūɛ̄ a̍ nāū fɔ̍ŋndɔ̍ɔ̍ le̍ sa̍la̍ fa̍ŋā 
yɔ᷅ŋ wɔ̄ɔ̍ŋndo̍ wo̍ sōlīo̍o̍, o̍ ko̍ŋ kɔ̍ɔ̍lī, a̍ sāā fɔ̍ŋndɔ̍ɔ̍ le̍ sa̍lā lūāmāa̍ sōlīo̍o̍. 

4“Ndu̍yɛ̍ te̍ ō wa̍ lūɛ̄īyɔ̄ɔ̍ lo̍ŋ pɛ̍, ō nɔ̄ mbō pūlu᷄ŋ fo̍, o̍ ko̍ŋ kɔ̍ɔ̍lī, mbō wōūnu̍ŋ nyɛ̍lā 
sōlīāā lāsa̍lā la̍ŋ, la̍ cho̍ lā tōōsīāā a̍ kōla̍ ba̍ā kālāa̍ mi̍ lā wā lā dīāndāā ya̍ Mɛ̍lɛ̄ka̍ 
o̍ hɔ̄l la̍ŋ, tē ō wōūnu̍ŋ pɛ̍ do᷅mā le̍bɛ̍ŋgo̍o̍, ō wōūnu̍ŋ do᷅mā vi̍lɛ̄i̍ wa᷅ o̍ dōmā ko̍ŋ 
chōo̍ wo̍, o̍ yīi̍ nu̍m yāu̍le̍ŋ lēchōo̍, o̍ ko̍ŋ kɔ̍ɔ̍lī, ō wōūnu̍ŋ mɔ̍si̍l vi̍lɛ̄īyo̍. 

5O̍ nɔ̄ mbō nyūna̍ wāŋnda̍ I̍sɔ̄lūɛ̄ī mā ke̍ ndu̍ chūīŋāā tōōyīa̍a̍ ā ŋīɔ̍ɔ̍ŋ le̍ mbo̍ sōli̍ 
nda̍ sa̍lāa̍, ō pīlɛ̍ le̍ sa̍lā fa̍ŋā yɔ᷅ŋ wɔ̄ɔ̍ŋndo̍ wo̍, ō pīlɛ̍ le̍ sa̍lā lūāmāa̍. 

6Ndu̍yɛ̍, ndu̍ E̍lɔ̄ŋ ō nɔ̄ mbō sōli̍ nāū tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, le̍ ndu̍ 
pi̍la̍ a̍ yu̍ŋgu̍ ndɔ̄ɔ̍. 

7Chūīŋāā ŋīɔ̍ɔ̍ŋāā kāŋ nda̍, ō nɔ̄ mbō kūɛ̄ a̍ nda̍ Mɛ̍lɛ̍ka̍ Ya̍a̍wɛ̄ɛ̍ lāchī, o̍ tɛ̍ndīi̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ sōndōo̍. 

8Tē ō kūɛ̄ a̍ nda̍ lo̍ŋ pɛ̍, o̍ kɔ̍ wu̍ū kōo̍ŋ, le̍ sīnāa̍ chūi̍ŋ nɔ̍ le̍ sa̍lāa̍ sōli᷄ŋndo̍ o̍ ya̍ 
Mɛ̄lɛ̄ka̍ Ya̍a̍wɛ̄ɛ̄ lo̍ wo̍, a̍ chūi̍ŋ nɔ̍ le̍ kɔ̄la̍ŋ o̍ po̍llo̍ ni᷄ŋ A̍sa̍sɛ̄ɛ̄ wo̍. 

9Chūīŋ kōo̍ŋ ŋ̄ chō chɔ̄m māā ndu̍ nɔ̍ le̍ sa̍lāa̍ sōli᷄ŋndo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ ni̍ 
wo̍, E̍lɔ̄ŋ nɔ̍ mbō sōli̍ chūīŋ kōŋ sa̍lā fa̍ŋā yɔ᷅ŋ wɔ̄ɔ̍ŋndo̍ wo̍. 

10Chūīŋ kōo̍ŋ chō chɔ̄m māā ndu̍ nɔ̍ le̍ kɔ̄la̍ŋ o̍ po̍llo̍ ni᷄ŋ A̍sa̍sɛ̄ɛ̄ wo̍, E̍lɔ̄ŋ o̍ nɔ̍ mbō 
hīŋ a̍ chūīŋ kōŋ yōōmū, mbō hu᷄ŋ yɔ̍ŋgū ndu̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, o̍ ko̍ŋ kɔ̍ɔ̍lī, 
mā ma᷄l chūīŋndo̍ kōŋ mbō kūɛ̄nu᷄ŋ o̍ po̍llo̍ ni᷄ŋ A̍sa̍sɛ̄ɛ̄. Mɛ̄ɛ̍ o̍ nɛ̄īyo̍ ho̍ō ni᷄ŋ 
wāŋnda̍ nɔ̄lā ni̍ mā sɔ̄la̍ mālɔ̄ɔ̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

11O̍ ko̍ŋ kɔ̍ɔ̍lī, nāū tōōyē E̍lɔ̄ŋ o̍ nɔ̍ mbō sōli̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ le̍ ndu̍ pi̍la̍ 
a̍ yu̍ŋgu̍ ndɔ̄ɔ̍ wo̍, mī E̍lɔ̄ŋ o̍ yɔ̍ŋgu̍ nāū kōŋ o̍ ya̍ lo̍, mbō dīī ndu̍. 

12O̍ ko̍ŋ kɔ̍ɔ̍lī, mbō kɔ̍ kɔ̍ndū dɛ̄ŋgūlta̍ŋ o̍ ma̍āŋndo̍ chōo̍, hɛ̄ŋgɛ̍i̍ chu̍a̍ā lēyīŋ ndo̍ 
cha̍ Mɛ̍lɛ̄ka̍ Ya̍a̍wɛ̄ɛ̄ lāchī. O̍ ko̍ŋ kɔ̍ɔ̍lī, mbō kɔ̄ndū vɛ̄lɛ̄ nyɛ̄m chūŋ kɛ̄ndɛ̄ kɛ̍ndɔ᷄ŋ 
ŋ̍ cho̍ ŋ̄ chūīyāā wo̍ŋ bāa̍ lē dīi̍ŋ, mbō kūɛ̄ a̍ mu̍ŋ o̍ fo̍ndā dīāndāa̍ hi̍o̍ū kpo̍u̍ wo̍, 
lātūlu̍ a̍ yīŋndē lēŋ. 

13Mbō dɔ̄ū nyɛ̄m chūŋ kɛ̄ndɛ̄ŋ mu᷅ŋ o̍ yīŋndē lēŋ chōo̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī. O̍ 
ko̍ŋ, mī kūmi̍i̍ ke̍ŋ ī kūmbū kpe̍ŋgbe̍i̍ īnyīɛ̍ɛ̍yo̍, o̍ cho̍ o̍ kūmbū kɔ̍fu̍ kpe̍ma̍a̍ chōo̍ 
wo̍, yɔ̄ŋi̍ o̍ de̍l ndu̍ lēhɔ̄l mbō sɔ̄la̍ pīɔ̍mndo̍. 

14O̍ ko̍ŋ kɔ̍ɔ̍lī, nāū o̍ di̍ī ko̍ŋ le̍ sa̍lāa̍ sōlīo̍o̍ le̍ ndu̍ pi̍la̍ a̍ yu̍ŋgu̍ ndɔ̄ɔ̍ wo̍, mbō wōu̍ 
sūe̍i̍ o̍ kōo̍ma̍ nāū kōŋ ni᷄ŋ, mbō fāsa̍ŋa̍ ma̍ŋ mā ti᷄ŋ o̍ kūmbū kɔ̍fū kōŋ lāchī, ō 
kpe̍ŋgbe̍i̍ īnyīɛ̍ɛ̍yo̍ ō chō lēchōo̍ wo̍, mbō fāsa̍ŋa̍ vɛ̄lɛ̄ mā ti᷄ŋ kɔ̍fū kālāa̍ lāchī lē 
ŋɔ᷄mmɛ̍ū. 

15O̍ ko̍ŋ kɔ̍ɔ̍lī, mbō dīī chūi̍ŋ cho̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ le̍ sa̍lāa̍ sōlīo̍o̍ le̍ 
wāŋnda̍ I̍sɔ̄lūɛ̄ī. Tē ō dīī ndu̍ pɛ̍, ō lūɛ̄ī a̍ kōo̍ma̍ ndūa̍a̍ŋ o̍ fo̍ndā dīāndāa̍ hi̍o̍ū 
kpo̍u̍ wo̍, ō fāsa̍ŋa̍ ma̍ŋ mā ti᷄ŋ o̍ kpe̍ŋgbe̍i̍ īnyīɛ̍ɛ̍yo̍ chōo̍, ndu̍yɛ̍ a̍ o̍ kpe̍ŋgbe̍i̍ kōŋ 
lāchī, mɛ̄ɛ̍ o̍ to̍sa̍ a̍ kōo̍ma̍ nāūwo̍ yɛ̍ ko̍ni̍. 

16Tē wāŋnda̍ I̍sɔ̄lūɛ̄ī a̍ si̍mnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l pɛ̍, ndu̍yɛ̍ mā sōli̍ ya̍ dīōm, 
o̍ ko̍ŋ kɔ̍ɔ̍lī, mā tōsa̍ yɔ̄ŋ wɔ̄ɔ̍ŋndo̍ pɛ̍, nɛ̄īyo̍ ho̍ō o̍ nɔ̍ ni̍ mbō dīndi̍ fo̍ndā dīāndāa̍ 
hi̍o̍ū kpo̍u̍ wo̍. Ndu̍yɛ̍ tɛ̍ndīi̍ chɔ᷅m māā Mɛ̍lɛ̍ka̍ Ya̍a̍wɛ̄ɛ̄ chō a̍ nya̍ lātūlu̍ bɛ̍ɛ̍, le̍nde̍ 
ko̍ni̍ nya̍ nɔ̄ ni̍ mī lā dīndi̍ ndu̍, fo̍ndōle̍ ō chō ō tāŋgūlāā nya̍ I̍sɔ̄lūɛ̍i̍ya̍ tɛ̍ɛ̍ŋ, ndu̍yɛ̍ 
lā chō ā nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

17Ndūyɛ̍ bōōndi̍i̍ E̍lɔ̄ŋ o̍ nɔ̍ mbō wa̍ o̍ fo̍ndā dīāndāa̍ hi̍o̍ū kpo̍u̍ wo̍ mbō wa̍ 
sa̍lāla̍ŋ ndāŋ sōlīo̍o̍ ve̍, sa̍lāa̍ le̍ ndu̍ pi̍la̍ a̍ yu̍ŋgu̍ ndɔ̄ɔ̍ le̍ yɔ̄ŋ ndā wɔ̍ɔ̍ŋndo̍, a̍ sa̍lāa̍ 
le̍ wāŋnda̍ I̍sɔ̄lūɛ̄ī kpo̍u̍ le̍ yɔ̄ŋ ndā wɔ̍ɔ̍ŋndo̍, wānā o̍ wānā che᷅le̍ŋ ō nɔ̍ mbō wa̍ o̍ 

tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ la̍tu̍lu̍ wo̍ ni᷄ŋ te̍, ha̍a̍a̍ mbō chīi̍ sa̍lāla̍ŋ sōlī 
mbō fūla̍. 

18Tē ō chīi̍ nyɛ̄ o̍ nyɛ̍ o̍ nɔ̍ le̍ tōsāa̍ lo̍ŋ to̍sā pɛ̍, ō fūla̍ o̍ ma̍āŋ cho̍ o̍ bɛ̍ɛ̄ ya̍ Mɛ̍lɛ̍ka̍ 
Ya̍a̍wɛ̄ɛ̄ lāchī wo̍. Tē ō fūla̍ pɛ̍, ō chūa̍ kōo̍ma̍ nāū o̍ di̍ī yo̍ mā ti᷄ŋ, a̍ kōo̍ma̍ chūīŋ 
o̍ di̍ī yo̍ mā ti᷄ŋ, ō sūu̍ ma̍ŋ o̍ nyɛ̄la̍ cho̍ sɔ̍ŋgi̍la̍ŋ māā lālēē la̍ŋ le̍ ndu̍ dīndīo̍o̍ ya̍ 
Mɛ̍lɛ̄ka̍ o̍ hɔ̄l. 

19O̍ ko̍ŋ kɔ̍ɔ̍lī, mbō fāsa̍ŋa̍ kōo̍ma̍ ma̍ŋ mā ti᷄ŋ o̍ ma̍āŋndo̍ le̍ ŋɔ᷄mmɛ̍ū, a̍ īsū le̍ 
ma̍āŋ kōŋ dīndīo̍o̍, ndu̍yɛ̍ mbō tōsa̍ mbō wa᷄ ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍. Mɛ̄ɛ̍ o̍ nɛ̄īyo̍ 
ho̍ō ni᷄ŋ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍, ma̍ sīmnu᷄ŋ a̍ nɔ̍ɔ̍lɛ̍i̍ ya̍ 
Mɛ̍lɛ̄ka̍ o̍ hɔ̄l, mɛ̄ɛ̍ dīndī kōŋ o̍ wa᷅ ko̍ŋ ma̍āŋ ni̍.” 

A̍ chūīŋ nda̍ māl mbō kūɛ ̄le̍ yɔŋ̄ndā wɔɔ̄ŋ̍nda̍ŋ fāŋāa̍ wo̍ o̍kɔɔ̄ ̄
20Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Tē E̍lɔ̄ŋ o̍ chi̍i̍ sa̍lāla̍ŋ ndāŋ sōlī pɛ̍ 
kpo̍u̍, sa̍lāa̍ le̍ fo̍nda̍ dīāndāa̍ hi̍o̍ū kpo̍u̍ wo̍ dīndīo̍o̍, ya̍ Mɛ̍lɛ̄ka̍ o̍ hɔ̄l, a̍ sa̍lāa̍ le̍ 
tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ dīndīo̍o̍, a̍ sa̍lāa̍ le̍ 
ma̍āŋndo̍ dīndīo̍o̍, ō hīŋ ni̍ko̍ a̍ chūīŋndo̍ o̍ cho̍ yōōmū wo̍. 

21Tē ō hīŋ a̍ ndu̍ pɛ̍, ndu̍ E̍lɔ̄ŋ o̍ ha̍ndu̍ chūīŋ kōŋ bāla̍ o̍ lēbōl, yɔ̄ŋ wɔ̄ɔ̍ŋ o̍ yɔ̄ŋ 
wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍, a̍ dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ nda̍ tōsa̍, o̍ ko̍ŋ kɔ̍ɔ̍lī, a̍ nyɛ̄ 
o̍ nyɛ̄ nda̍ tōsa̍ o̍ ya̍ Mɛ̍lɛ̄ka̍ sīmūllo̍ ni᷄ŋ, ō chɔ̄ɔ̄mu̍u̍ mu̍ŋ chūīŋ kōŋ o̍ lēbōl kpo̍u̍. 
Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ to̍sa̍ kpo̍u̍, ō tōl chūīŋ kōŋ kɔ̄ɔ̄lī. Tē ō chīi̍ mu̍ŋ 
chɔ̄ɔ̄mūū pɛ̍ kpo̍u̍ chu̍i̍ŋ kōŋ o̍ lēbōl, a̍ hɛ̄li̍ wāŋndo̍, a̍ ke̍ ndu̍ chūīŋ kōŋ, ō kūɛ̄ a̍ 
ndu̍ ku̍mbū po̍llo̍ ō kɔ̍ ma᷅l ndu̍ ō kūɛ̄ o̍ po̍llo̍ ni᷄ŋ. 

22Tē ō ma᷄l chūīŋ kōŋ pɛ̍, mɛ̄ɛ̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍, ndu̍ 
chūīŋ kōŋ ō kūā ko̍ŋ ni̍. 

23O̍ ko̍ŋ kɔ̍ɔ̍lī, mī E̍lɔ̄ŋ o̍ mi̍i̍ŋgu̍ o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ lātūlu̍ wo̍ 
ni᷄ŋ. Nyɛ̄lā sōlīāā lāsa̍lālā o̍ wo̍u̍nūŋ le̍ lūɛ̄īyɔ̄ɔ̍ o̍ fo̍ndā dīāndāa̍ hi̍o̍ū kpo̍u̍ wo̍ la̍ŋ, 
la̍ cho̍ lā tōōsīāā a̍ kōla̍ ba̍ā kālā ka̍lāa̍ la̍ŋ, mbō kɔ᷄ so̍lī la̍ŋ o̍ tɛ̍ndīi̍ ko̍ŋ ni᷄ŋ lo̍ŋ, 
mbō mɛ̄i̍ la̍ŋ lo̍ŋ. 

24O̍ ko̍ŋ kɔ̍ɔ̍lī, mbō pūlu᷄ŋ o̍ fo̍ndā dīāndāa̍, mbō mīŋgi̍ŋ nyɛ̍lā ndɔ̄la̍ so̍līāā lāsa̍lā 
la̍ŋ lēkɔ̄ɔ̍, nyɛ̄lā o̍ wo̍u̍nūŋ lɔ̍ɔ̍ lɔ̍ɔ̍ la̍ŋ, mbō fūla̍ o̍ bɛ̍ɛ̄. Tē ō fūla̍ pɛ̍, ō sōli̍ sa̍lālā 
lūāmāālā o̍ nɔ̍ le̍ sōlīo̍o̍ la̍ŋ, sa̍lāa̍ le̍ yɔ̄ŋ ndɔ̄ wɔ̍ɔ̍ŋndo̍ fāŋāa̍, a̍ sa̍lāa̍ le̍ yɔ̄ŋ wɔ̄ɔ̍ŋ 
wāŋnda̍ I̍sɔ̄lūɛ̍i̍ fāŋāa̍. 

25Chɔ̄lūāā o̍ cho̍ dīyɔ̄ɔ̄ le̍ sa̍lāla̍ fa̍ŋā yɔ̄ŋ wɔ̄ɔ̍ŋndo̍ la̍ŋ nda̍, ō nɔ̄ mbō lōm chūɛ̄īmā 
chɔ̄lūāā kāŋ o̍ ma̍āŋndo̍ chōo̍. 

26O̍ ko̍ŋ kɔ̍ɔ̍lī, wāna̍ nda̍ hɛ̄li̍ ko̍ŋ le̍ mbō kūɛ̄ a̍ chūīŋ kōŋ mbō kɔ̍ ma᷅l ndu̍ mbō 
kūɛ̄ o̍ po̍llo̍ ni᷄ŋ A̍sa̍sɛ̄ɛ̄ wo̍, wānā ko̍ŋ ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ 
mbō pūlu᷄ŋ fo̍ ma̍lāŋ o̍ mi̍i̍ŋgū o̍ dɔ̍ɔ̍ŋgɔ̍ɔ̍ ni᷄ŋ. 

27O̍ ko̍ŋ kɔ̍ɔ̍lī, nāūwo̍ a̍ chūīŋ nda̍ dīī le̍ sa̍lāla̍ fa̍ŋā yɔ᷅ŋ wɔ̄ɔ̍ŋndo̍ la̍ŋ sōlīo̍o̍, ma̍ 
lūɛ̄ī a̍ kōo̍ma̍ nda᷄ŋ o̍ fo̍ndā dīāndāa̍ hi̍o̍ū kpo̍u̍ wo̍ wa̍, ā nɔ̄ mā chūa̍ nāū kōŋ a̍ 

chūīŋ kōŋ mā sōli̍ nda̍ o̍ ki̍āmndo̍ ni᷄ŋ. Yāu̍la̍ ndāla̍ŋ ni̍, vīsīŋ nda᷄ŋ ni̍, a̍ pōōlā 
ndāla̍ŋ kpo̍u̍, a̍ nɔ̄ mā lōm. 

28Ndu̍yɛ̍ wāna̍ cho̍ chɔ̄lūa̍a̍ ha̍ā lōmɔ̄ɔ̄ wo̍, ō nɔ̄ mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, 
ndu̍yɛ̍ mbō pūlu᷄ŋ fo̍, ma̍lāŋ o̍ mi̍i̍ŋgū o̍ dɔ̍ɔ̍ŋgɔ̍ɔ̍ ni᷄ŋ.” 

A̍ pa̍āle̍ Mɛl̄ɛk̄a̍ māl wa᷅ŋnda̍ le̍ yɔŋ̄ wɔɔ̄ŋ̍ndo̍ le̍ŋ bɛɛ̄l̄e̍ŋ kīo̍o̍ o̍kɔɔ̄ ̍
29Mi̍ Mɛ̄lɛ̄ka̍ ō hīāū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ āā, “Sāwa̍ ya̍ I̍ 
cho̍ nya̍ dōū mbō wa̍ le̍ fɛ̍ɛ̍ŋ a̍ fɛ̍ɛ̍ŋ ndo̍ ndu̍ cho̍ ho̍ō ni̍. Īwɔ̄sī o̍ īwɔ̄sī, pāŋgi̍i̍ 
ŋɔ̍mmɛ̍ūve̍ mālɔ̄ tɔ̍, lā nɔ̄ mī lā bīī su᷅mndo̍ pāa̍le̍ le̍ŋ, ndu̍yɛ̍ lā nɔ̍ mī lā tōsa̍ wa̍li̍ 
o̍ wa̍li̍ pa̍a̍le̍ le̍ŋ te̍, chɔ̍ŋ a̍ nya̍ pi̍la̍ mbō kūɛ̄ a̍ wānāā lēkāa̍ wa̍a̍ cho̍ nya̍ tɛ̄ɛ̄ŋ nda̍. 

30Kāni̍ fo̍ndōle̍, o̍ pāa̍le̍ŋ nde᷅ŋ chōo̍ sa̍lāla̍ŋ lā nɔ̄ mī lā sōli̍ŋ ni̍, le̍ mī lā sɔ̄la̍ mālɔ̄ɔ̍ 
le̍ yɔ̄ŋndā nyāla̍ wɔ̍ɔ̍ŋnda̍ŋ, mī lā sīmnu᷄ŋ a̍ di̍a̍ndāā ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. 

31Lā nɔ̄ mī lā chūa̍ pāa̍le̍ŋ nde᷅ŋ mɛ̄ɛ̍ pāa̍le̍ nīle̍ pɛ̍ŋgīāā le̍ŋ lē chō yɛ̍. Lā nɔ̄ mī lā 
bīī su᷅mndo̍ pāa̍le̍ le̍ŋ ndu̍yɛ̍, lā nɔ̍ mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. Sāwa̍ cho̍ le̍ 
fɛ̍ɛ̍ŋ a̍ fɛ̍ɛ̍ŋ ndo̍ ndu̍ cho̍ ko̍ŋ ni̍. 

32O̍ pāa̍le̍ le̍ŋ chōo̍, wānā so̍līāā lāsa̍lāa̍ ō cho̍ ō hɛ̄līāā le̍ mīīŋgōo̍ o̍ fōōfo̍ fi̍nyā 
ndɔ̄ wo̍ māā māsa̍ wānāā sōlīāā lāsa̍lā wo̍, ndu̍ nɔ̍ ni̍ mbō sōli̍ sa̍lāla̍ŋ le̍ wāŋnda̍ 
a̍ nyɔ̄ɔ̍ŋ dīndīo̍o̍ ya̍ o̍ hɔ̄l. Ō nɔ̄ mbō wōūnu̍ŋ nyɛ̍lā sōlīāā lāsa̍lāla̍ŋ, 

33mbō sōli̍ sa̍lālā yɛ̍ yɛ̍la̍ŋ nda᷅ŋ, sa̍la̍ cho̍ le̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ 
la̍tu̍lu̍ wo̍ dīndīo̍o̍ wo̍, a̍ sa̍la̍ cho̍ le̍ ma̍āŋndo̍ dīndīo̍o̍ wo̍, a̍ sa̍la̍ cho̍ le̍ wānāā 
sōlīāā lāsa̍lāa̍ dīndīo̍o̍ wo̍, o̍ ko̍ŋ kɔ̍ɔ̍lī, a̍ sa̍la̍ cho̍ le̍ wāŋnda̍ I̍sɔ̄lūɛ̄ī kpo̍u̍ di̍ndīo̍o̍ 
wo̍. 

34Sāwa̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ ndu̍ cho̍ ko̍ŋ ni̍. Īwɔ̄sī o̍ īwɔ̄sī sa̍lāla̍ŋ nda᷅ŋ lā nɔ̄ mī 
lā sōli̍ŋ le̍pi᷅lɛ̍, le̍ yɔ̄ŋndā wɔ̄ɔ̍ŋnda̍ nya̍ wāŋnda̍ I̍sɔ̄lūɛ̄ī a̍ to̍sa̍ la̍ŋ fāŋāa̍.” Ndu̍yɛ̍ 
mi̍ Mūu̍sē o̍ to̍sā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍. 

Lɛ̄vi̍ti̍kɔ̍ɔ̄ 17 

Ā mɛɛ̄ ̍Mɛl̄ɛk̄a̍ kūūna̍ le̍ kōo̍ma̍ vīsīo̍o̍ dīo̍o̍ yɛ ̍o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, 

2“Di̍mu̍l E̍lɔ̄ŋ nda̍ pūa̍a̍ ndūa̍a̍ a̍ wāŋnda̍ I̍sɔ̄lūɛ̄ī kpo̍u̍, māā nyɛ̄ Mɛ̍lɛ̄ka̍ Ya̍a̍wɛ̄ɛ̄ 
di̍mi̍ wo̍ cho̍ ho̍ō ni̍. 

3-4I̍sɔ̄lūɛ̍i̍nɔ̍ o̍ I̍sɔ̄lūɛ̍i̍nɔ̍ o̍ di̍ī nāūwo̍, ɔ̄ɔ̄ sāa̍, ɔ̄ɔ̄ chūīŋndo̍, mbō sōli̍ ndu̍ sa̍lāa̍ o̍ 
ki̍āmndo̍ ni᷄ŋ ɔ̄ɔ̄ bā o̍ bā chēle̍ŋ pɛ̍, mbō ve̍ o̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ nya̍ 
lātūlu̍ wo̍ dīō le̍ o̍ hu̍ŋ di̍ī chɔ̄lū kōŋ, mbo̍ sōlī ndu̍ sa̍lāa̍ māā kē o̍ Mɛ̍lɛ̄ka̍ Ya̍a̍wɛ̄ɛ̄ 
lo̍ le̍, I̍sɔ̄lūɛ̍i̍nɔ̍ ko̍ŋ ō tɛ̄ɛ̄mbu̍u̍ sāwa̍ di̍mi̍ māā wānā so̍lī wa᷅ŋndo̍ ɔ̄ɔ̄ chɔ̄lōo̍ 
kōo̍wa̍ŋ te̍ wo̍. Wāna̍ to̍sā su̍ɛ̍i̍ ke̍ŋ ndo̍, ā nɔ̄ mā sōli̍ ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. 

5Mɛ̄ɛ̍ kūūnāa̍ kpe̍e̍kpe̍i̍ chō ko̍ŋ ni̍ māā I̍sɔ̄lūɛ̍i̍ya̍ ā nɔ̍ lɛ̍ mā wa̍ chɔ̄lūāā ndāa̍ 
dīūwo̍ yōndōla̍ŋ ni᷄ŋ mā sōlī nda̍ sa̍lāla̍ŋ lo̍ŋ te̍. Ā nɔ̄ ni᷅ŋ mā wa̍ hūnɔ̄ɔ̍ a̍ chɔ̄lūāā 
ndāa̍ nāa̍ wānā so̍līāā lāsa̍lāa̍ chūā, ko̍ŋ cho̍ ni̍, hūnɔ̄ɔ̍ a̍ nda̍ nāa̍ ya̍ Mɛ̍lɛ̄ka̍ Ya̍a̍wɛ̄ɛ̄ 

chu̍a̍, o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ chō a̍ nya̍ lātūlu̍ dīō, mī lā dīī nda̍ lo̍ŋ, 
mī lā sōli̍ nda̍ sa̍lālā kɔ̄l nyūlūla̍ŋ lo̍ŋ o̍ Mɛ̍lɛ̄ka̍ Ya̍a̍wɛ̄ɛ̄ lo̍. 

6Wānā o̍ wāna̍ hi̍ŋ a̍ chɔ̄lū ndɔ̄ɔ̍ lo̍ŋ le̍ sa̍lāa̍ sōlīo̍o̍ pɛ̍, wānā so̍līāā lāsa̍lāa̍ ō nɔ̄ 
mbō fāsa̍ŋa̍ kōo̍ma̍ chɔ̄lū kōŋ o̍ ma̍āŋ Mɛ̍lɛ̄ka̍ Ya̍a̍wɛ̄ɛ̄ wo̍, o̍ cho̍ o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ dīō wo̍, o̍ ko̍ŋ kɔ̍ɔ̍lī, mbō lōm chūɛ̄īmā 
chɔ̄lū kōŋ o̍ ma̍āŋndo̍ chōo̍. Tē chūŋ sa̍lā kōŋ ō kōma̍l Mɛ̍lɛ̄ka̍ Ya̍a̍wɛ̄ɛ̄ pɛ̍, ō hīni̍ 
kɔ̄l nyɛ̄ kɛ̄ndɛ̄ kɛ̍ndɛ̄. 

7Lā so̍lī lɛ̄ sa̍lālā nyāla̍ o̍ chūīŋāā nya̍ sōōlūū ha̍ā māā mɛ̄lɛ̄ka̍ā nyā wa̍ lo̍ le̍. Le̍ 
mɛ̄lɛ̄ka̍a̍ ha̍ā nya̍ kɛ̄ɛ̍ wāa̍ sa̍kpō a̍ ya̍ ni̍, mɛ̄ɛ̍ wānā la̍nɔ̍ɔ̍ ō kɛ̄ɛ̄ nu̍a̍ā wāa̍ sa̍kpō a̍ 
pɔ̍nɔ̍ ndɔ̄ mbō lūɛ̄ī tīɔ̄mɔ̄ɔ̍ yɛ̍, mī lā sōlī chɔ̍lūāā nyāa̍ sa̍lāla̍ŋ o̍ nda̍ lo̍. Sāwa̍ ya̍ 
Mɛ̍lɛ̄ka̍ dōu̍ nya̍ mbo̍ wa̍ le̍ fɛ̍ɛ̍ŋ a̍ fɛ̍ɛ̍ŋ ndu̍yɛ̍ mbo̍ wā le̍ nya̍, a̍ yu̍ŋgu̍la̍ fu̍lā ni̍ŋ o̍ 
nya̍ ni᷄ŋ nda̍ŋ mbō kūɛ̄ a̍ lāchī kɛ᷅ wo̍, ndu̍ cho̍ ko̍ŋ ni̍. 

8“Di̍mu̍l nda̍ māā wānā o̍ wāna̍ cho̍ I̍sɔ̄lūɛ̄ī, ō wa̍ I̍sɔ̄lūɛ̍i̍nɔ̍, o̍ wa̍ wa̍nāā lēkāa̍ wa̍a̍ 
cho̍ nya̍ tɛ̄ɛ̄ŋ nda̍, wānā o̍ wāna̍ so̍li̍ sa̍lā lūāmāa̍ ɔ̄ɔ̄ sa̍lā o̍ sa̍lā bā o̍ ba̍ chēle̍ŋ pɛ̍, 

9mbō ve̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ dīō le̍ o̍ hu̍ŋ so̍lī 
sa̍lā kōŋ o̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍, wānā ko̍ŋ ā nɔ̄ mā sōli̍ ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. 

10“O̍ ko̍ŋ kɔ̍ɔ̍lī, wānā o̍ wāna̍ cho̍ I̍sɔ̄lūɛ̄ī, ō wa̍ I̍sɔ̄lūɛ̍i̍nɔ̍, ō wa̍ wa̍nāā lēkāa̍ wa̍a̍ 
cho̍ nya̍ tɛ̄ɛ̄ŋ nda̍, wānā o̍ wāna̍ de᷅ kōo̍ma̍ vīsīo̍o̍ pɛ̍, I̍ dɔ̍u̍nu̍ŋ tu̍mbe̍ a̍ wānā ko̍ŋ, 
ndu̍yɛ̍ mī I̍ so̍li̍ ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. 

11Kāni̍ fo̍ndōle̍, nyɛ̍ o̍ nyɛ̄ yōōmāā, yōōmū ndɔ̄ɔ̍ o̍ kōo̍wa̍ŋ ni᷄ŋ o̍ cho̍ ni̍. Le̍ sa̍bū 
kōŋ ya̍ dīmi̍ ni̍, māā lā nɔ̄ mī lā sōli̍ kōo̍wa̍ŋ sa̍lāa̍ o̍ ma̍āŋndo̍ chōo̍, le̍ yɔ̄ŋndā 
nyāla̍ wɔ̍ɔ̍ŋnda̍ŋ fāŋāa̍. 

12Le̍la̍ŋ ya̍ dīmi̍ ni̍, māā ō wa̍ I̍sɔ̄lūɛ̍i̍nɔ̍, ō wa̍ wa᷅na̍ lēkāa̍, wānā o̍ wānā di̍ā kōo̍ma̍ 
vīsīo̍o̍ le̍. 

13O̍ ko̍ŋ kɔ̍ɔ̍lī, wānā o̍ wāna̍ cho̍ I̍sɔ̄lūɛ̄ī, ō wa̍ I̍sɔ̄lūɛ̍i̍nɔ̍, ō wa̍ wānāā lēkāa̍wa̍a̍ cho̍ 
nya̍ tɛ̄ɛ̄ŋ nda̍, tē ā dīī vīsīo̍o̍ ɔ̄ɔ̄ yōūwo̍ o̍ dōōsūle̍ŋ ni᷄ŋ pɛ̍, o̍ cho̍ ō dīāndāā ya̍ 
Mɛ̍lɛ̄ka̍ o̍ hɔ̄l le̍ dīo̍o̍ wo̍, ā nɔ̄ mā kēlū vīsī kōŋ, ɔ̄ɔ̄ yōū kōŋ bo̍lōla̍ŋ, mī kōo̍ma̍ 
ndūa̍ŋ mā yūēīnu̍ŋ lɛ᷅ŋ ndu̍yɛ̍, mā kūmbū ma̍ŋ a̍ pūūlōo̍. 

14Kāni̍ fo̍ndōle̍, nyɛ̄ o̍ nyɛ̄ yōōmāā, yōōmū ndɔ̄ɔ̍ o̍ kōo̍wa̍ŋ ni᷄ŋ o̍ cho̍ ni̍. Le̍la̍ŋ ya̍ I̍ 
di̍mu̍l nya̍ ni̍, māā wānā o̍ wānā di̍ā kōo̍ma̍ vīsīo̍o̍ le̍, māā wānā o̍ wāna̍ de᷅ ma̍ŋ 
vīsīo̍o̍ pɛ̍, wānā ko̍ŋ I̍ fa̍ŋa̍ ndu̍ I̍sɔ̄lūɛ̍i̍ya̍ chōo̍ ba̍ū. 

15Wānā o̍ wāna̍ de᷅ vīsi̍ vi᷅ o̍ bā chōo̍ wo̍, ɔ̄ɔ̄ ō vīsī bīyāa̍ ō dīī yo̍ pɛ̍, wānā ko̍ŋ ō wa̍ 
I̍sɔ̄lūɛ̍i̍nɔ̍, ō wa̍ wa̍nāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, wānā ko̍ŋ ō sīmnu᷄ŋ o̍ 
nɔ̍ɔ̍lɛ̍i̍yo̍. Pāa̍le̍ le̍ŋ kpɛ᷅ŋ, ō nɔ̄ɔ̄lɛ̍i̍ o̍ ni̍i̍lū ni̍, ha̍a̍a̍ mī fīti̍līo̍o̍ tōl. Wānā ko̍ŋ ō nɔ̄ 
mbō tɔ̄ɔ̄ nyɛ̄la̍ wa᷅ ndu̍ lēkɔ̄ɔ̍ la̍ŋ, ndu̍yɛ̍ mbō pūlu̍ŋ fo̍ ma̍lāŋ o̍ si̍mnūŋ o̍ di̍a̍ndāā. 

16Kɛ̍ wānā ko̍ŋ ō tōo̍ nyɛ᷅lā ndɔ̄la̍ŋ ndu̍yɛ̍, mbō pūlu̍ŋ fo̍ le̍, mɛ̄ɛ̍ wānā ko̍ŋ ndu̍ 
pi̍la̍ tu̍si̍ŋ nyɛ᷅ pālāa̍ chōo̍ le̍ nyɛ̄ o̍ to̍sa̍ wo̍ ni̍.” 

Lɛ̄vi̍ti̍kɔ̍ɔ̄ 18 

A̍ mɛɛ̄ ̍Mɛl̄ɛk̄a̍ kūūna̍ sūūndāa̍ nya̍ wāna̍ nya̍ cho̍ o̍ nɔ ̄niŋ̍ te̍ wo̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

3Lā to̍sā ka̍ālā wāŋnda̍ I̍chi̍pi̍ a̍ tōsā la̍ŋ te̍, wānāā nya̍ wa̍ o̍ lɛ̄ŋndē ndāle̍ŋ ni᷄ŋ 
nda̍. Ndu̍yɛ̍ lā to̍sā ka̍ālā wāŋnda̍ lɛ̄ŋndē Ke̍nāŋnde̍ŋ ā tōsā la̍ŋ te̍, lɛ̄ŋndē ya̍ I̍ cho̍ 
nya̍ le᷅ŋ yɔ̄ɔ̍ lēni᷄ŋ nde̍ŋ. Lā tu̍āl ka̍ālā ndāla̍ŋ kɔ̄ɔ̄lī le̍. 

4Lā tōsa̍ nyɛ᷅ sāwāla̍ nīla̍ŋ lā dīmi̍ wo̍, ndu̍yɛ̍, mī lā tōsa̍ nyɛ̄ o̍ nyɛ̄ ya̍ I̍ di̍mu̍l nya̍ 
le̍ tōsāa̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

5Le̍la̍ŋ lā tōsa̍ nyɛ᷅ o̍ nyɛ̄ sāwāla̍ nīla̍ŋ lā dīmi̍, ndu̍yɛ̍ ā nyɛ̄ o̍ nyɛ̄ ya̍ I̍ di̍mu̍l nya̍ le̍ 
tōsāa̍. Wānā o̍ wāna̍ to̍sa̍ nyɛ̄ sāwāla̍ŋ nda᷅ŋ lā dīmi̍ wo̍ pɛ̍, wānā ko̍ŋ ō hīōū lāchī 
a̍ wāa̍ yōōmū. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

6Wānā o̍ wānā su̍u̍ndā a̍ wānāyɛ̍ī nūmnde̍ le̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

7Wānā su̍u̍ndā nya̍ kālā nu̍m te̍. Kāni̍ fo̍ndōle̍, kālā nu̍m o̍ cho̍ ni̍. Tē a̍ to̍sa̍ ke̍ŋ 
pɛ̍, mɛ̄ɛ̍ a̍ tɛ̍ɛ̍mbu̍u̍ fi̍nyā nu̍m lābɛ̄ɛ̄. 

8Wānā su̍u̍ndā a̍ la̍nɔ̍ɔ̍ fi̍nyā nūm te̍. Bɛ̄ɛ̄la̍ŋ fi̍nyā nu̍m tɛ̄ɛ̄mbūūwo̍ cho̍ ko̍ŋ ni̍. 

9Wānā su̍u̍ndā a̍ yēmā nu̍m te̍, ō wa̍ ye̍mā nu̍m kālā pi᷅lɛ̍, ō wa̍ ye̍mā nu̍m fi̍nyā 
pīlɛ̍, ō wa̍ ye̍mā nu̍m nya̍ fūla̍ o̍ yu̍ŋgu̍ pi᷅lɔ̍ɔ̍ chōo̍, kɛ̄lɛ̄ŋgāā o̍ wa̍ ye̍mā nu̍m ve̍lu᷄ŋ 
na̍a̍ che̍le̍ŋ. 

10Wānā su̍u̍ndā a̍ chūa̍ po̍ nu̍mndo̍, kɛ̄lɛ̄ŋgāā chūā chūā nūmndo̍ vēlū wo̍ le̍. 
Bɛ̄ɛ̄la̍ŋ nūm pi̍la̍ tɛ̄ɛ̄mbɔ᷄ŋndo̍ cho̍ ko̍ŋ ni̍. 

11Wānā su̍u̍ndā a̍ yēmā nu̍m fi̍nyā pīlɔ̍ɔ̍ le̍, fo̍ndōle̍, ndu̍ bɛ̍ɛ̍ yēmā nu̍m o̍ cho̍ ni̍. 

12Wānā su̍u̍ndā a̍ yēmāa̍ fi̍nyā nūm te̍, fo̍ndōle̍, te̍nā nūmndo̍ o̍ cho̍ ni̍, fi̍nyā nūm 
wānāyɛ̍ī ndūɛ̍i̍ kpe̍e̍kpe̍i̍ye̍. 

13Wānā su̍u̍ndā a̍ pɔ̄mbɔ̄ɔ̍ kālā nu̍m, kɛ̄lɛ̄ŋgāā kālā nu̍m bɛ̄ ndɔ̄ le̍, fo̍ndōle̍ kālā 
nu̍m wānāyɛ̍ī ndūɛ̄ī kpe̍e̍kpe̍i̍ye̍ nda̍ chō ni̍. 

14Wānā su̍u̍ndā a̍ la̍nɔ̍ɔ̍ pɔ̄mbɔ̄ɔ̍ fi̍nyā nūm kɛ̄lɛ̄ŋgāā la̍nɔ̍ɔ̍ bɛ̄ndōo̍ fi̍nyā nūm te̍, 
fo̍ndōle̍, kālā nu̍m pɔ̄mbɔ̄ kɛ̄lɛ̄ŋgāā kālā nu̍m bɛ̄ndū o̍ cho̍ ni̍. 

15Wānā su̍u̍ndā a̍ la̍nɔ̍ɔ̍ po̍ nu̍mndo̍ le̍, fo̍ndōle̍, ō cho̍ wa᷅na̍ nya̍ nya̍ sūūnda̍ le̍ o̍ 
cho̍ le̍, la̍nɔ̍ɔ̍ po̍ nu̍mndo̍ o̍ cho̍ ni̍. 

16Wānā su̍u̍ndā a̍ la̍nɔ̍ɔ̍ bɛ̄ nūm te̍. Tē a̍ to̍sa̍ ke̍ŋ pɛ̍, mɛ̄ɛ̍ a̍ tɛ̍ɛ̍mbu̍u̍ bɛ̄ nu̍m lābɛ̄ɛ̄. 

17Wānā su̍u̍ndā a̍ wānā la̍nɔ̍ɔ̍ ma̍ mu̍li̍ŋ mā su̍u̍nda̍ vɛ̄lɛ̄ a̍ chūā ndɔ̄ɔ̍ le̍. Wānā 
la̍nɔ̍ ko̍ŋ chūā ndɔ̄ɔ̍ kɛ̄lɛ̄ŋgāā chūā ndɔ̄ɔ̍ ō vēlū bɛ̍ɛ̍, su̍u̍ndā lɛ̄ a̍ ndu̍ le̍, fo̍ndōle̍, 

nda̍ kpo̍u̍ ni᷅ŋ wānāya᷅ŋ nūm kpe̍e̍kpe̍i̍yo̍ŋ nda̍ chō ni̍. Tē a̍ to̍sa̍ ko̍ŋ pɛ̍, mɛ̄ɛ̍ a̍ to̍sa̍ 
māāla̍ŋ. 

18Wānā chu̍ā pɔ̄mbɔ̄ɔ̍ la̍a̍ nu̍m o̍ nɔ̄ɔ̍ ni᷄ŋ te̍, ha̍a̍a̍ tē la̍a̍ nu̍m ō chō wɔ̄ yōōmū pɛ̍. 

19Wānā su̍u̍ndā a̍ wānā la̍nɔ̍ɔ̍ bōōndi̍i̍ o̍ cho̍ o̍ te̍le̍ŋ ndɔ̄ɔ̍ ni᷄ŋ nde̍ le̍, kāni̍ fo̍ndōle̍, 
tē wānā la̍nɔ̍ɔ̍ ō wa̍ o̍ te̍le̍ŋ ndɔ̄ɔ̍ ni᷄ŋ pɛ̍, ō ve᷅ o̍ di̍a̍ndāā ya̍ o̍ hɔ̄l te̍. 

20Wānā su̍u̍ndā a̍ la̍nɔ̍ pi̍la̍ le̍. Tē a̍ to̍sa̍ ke̍ŋ pɛ̍, a̍ sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. 

21Wānā yɔ̍ŋgū chūā nūmndo̍ ō pīlɛ̍ bɛ̍ɛ̍ le̍ mā lōm ndu̍ sa̍lāa̍ o̍ mɛ̄lɛ̄ka̍ Mo̍lɛ̍kī lo̍ 
le̍. Tē a̍ to̍sa̍ ke̍ŋ pɛ̍, mɛ̄ɛ̍ ya̍ Mɛ̍lɛ̄ka̍ nūmndo̍, ya̍ ŋ̄ tɛ̄ɛ̄mbu̍u̍ ko̍ŋ la̍bɛ̍ɛ̍ ni̍. Ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍. 

22Wānā hi̍nī a̍ chāa̍ŋ nūm wa̍nā pɔ̍nɔ̍ɔ̍ le̍, māāla̍ŋ la̍ cho̍ la̍ŋ ni̍. 

23Wānā hi̍nī a̍ chɔ̄lōo̍ le̍. Wānā la̍nɔ̍ɔ̍ a̍ nɔ̍ mā chɛ̍l mī chɔ̄lōo̍ ō hīni̍ a̍ nūm te̍. Wānā 
o̍ wānā to̍sa̍ māāla̍ wa̍ā le̍nde̍ pɛ̍, mɛ̄ɛ̍ ō sīmnu᷄ŋ o̍ nɔ̍ɔ̍lɛ̍i̍ ya̍ o̍ hɔ̄l. 

24Sɔ̄ɔ̍ŋ mu᷅ŋ ki̍nɛ̍i̍, lā to̍sā mu̍ŋ te̍, yɔ̄ŋi̍ nya̍ sīmnu̍ŋ a̍ nɔ̍ɔ̍lɛ̍i̍ ya̍ o̍ hɔ̄l. Kāa̍la̍ cho̍ nya̍ 
lāchī, mi̍ wa̍ nda̍ tōūwɔ̄ɔ̍ nya̍ lāchī la̍ŋ, ka̍āla̍ŋ ndāŋ nda̍ chō chōo̍ ni̍, ma̍ tōsā ma̍ 
sīmnu᷄ŋ a̍ nɔ̍ɔ̍lɛ̍i̍ ya̍ o̍ hɔ̄l. 

25Lɛ̄ŋnde̍ŋ kpo̍u̍ mi̍ lē lō o̍ ko̍ŋ mi̍ lē sīmnu᷄ŋ le̍ nɔ̍ɔ̍lɛ̍i̍ ya̍ o̍ hɔ̄l a̍ sɔ̄ɔ̍ŋ nda̍ chō mu᷅ŋ 
tōsāa̍ wo̍ŋ. Le̍la̍ŋ ya̍ I̍ cho̍ lɛ̄ŋndē le̍ŋ nyɛ̄ pālāa̍ tūsī chōo̍ ni̍, mī to̍sa̍ mī lɛ̄ŋndē lēŋ 
lē kɛ̄ɛ̍ wānāa̍ cho̍ lēni᷄ŋ nda̍, mā fūla̍ lo̍ŋ po̍. 

26Lā tōsa̍ nyɛ᷅ sāwāla̍ nīla̍ŋ lā dīmi̍ wo̍, ndu̍yɛ̍ mī lā tōsa̍ nyɛ̄ o̍ nyɛ̄ ya̍ I̍ di̍mu̍l nya̍ 
le̍ tōsāa̍. Sɔ̄ɔ̍ŋ wɔ̍ɔ̍ŋ wāŋnda̍ ha̍ā ā chō mu᷅ŋ tōsāa̍ mi̍ tu᷅l mu̍ŋ yɛ̄le̍ŋ tūl bɛ̄ndōo̍ 
wo̍ŋ, nya̍ wāŋnda̍ I̍sɔ̄lūɛ̄ī lā to̍sā mu̍ŋ te̍. Ndu̍yɛ̍ sāwāla̍ ya̍ I̍ chō la᷅ŋ dɔ̄wɔ̄ɔ̍ la̍ŋ, lā 
chō le̍ nya̍ I̍sɔ̄lūɛ̍i̍ya̍ ndu̍yɛ̍ mi̍ lā wā vɛ̄lɛ̄ le̍ wānāa̍ lēkāa̍wa̍ cho̍ nya̍ tɛ̄ɛ̄ŋ nda̍. 

27Lɛ̄ŋnde̍ cho̍ nya̍ le᷅ŋ lāchī mi̍ lā wā le̍ŋ kɔ̄la̍ŋ bīyɔ̄ɔ̍ le̍ŋ, wānāa̍ cho̍ o̍ lɛ̄ŋndē lēŋ 
ni᷄ŋ nda̍, ka̍ālā wɔ̄ɔ̍ŋndā nda̍ wa̍ chōo̍ la̍ŋ, la̍ŋ la̍ cho̍ la̍ŋ ni̍. O̍ ko̍ŋ ma̍ tōsā mi̍ 
lɛ̄ŋnde̍ŋ lē sīmnu᷄ŋ le̍ nɔ̍ɔ̍lɛ̍i̍. 

28Le̍la̍ŋ nya̍ bɛ̍ɛ̍ tē lā tōl ka̍āla̍ŋ ndāŋ kɔ̄ɔ̄lī pɛ̍, lā chō tōsā mī lɛ̄ŋnde̍ŋ kpo̍u̍ mī lē 
sīmnu᷄ŋ le̍ nɔ̍ɔ̍lɛ̍i̍, ndu̍yɛ̍ nya̍ bɛ̍ɛ̍ mī to̍sa̍ mī lɛ̄ŋndē lēŋ lē kɛ̄ɛ̍ nya̍ mī lā fūla̍ lo̍ŋ 
po̍, mɛ̄ɛ̍ i̍ cho̍ nu̍a̍ā yɔ̄nɔ᷄ŋ a̍ wāŋnda̍ ha̍ā yɛ̍. 

29Sɔ̄ɔ̍ŋ lāmāā wo̍ŋ mu᷅ŋ ki̍nɛ̍i̍, wānā o̍ wāna̍ to̍sa̍ mu̍ŋ pɛ̍, wānā ko̍ŋ ā sōli̍ ndu̍ 
wānāā ndūa̍a̍ tɛ̄ɛ̄ŋ po̍. 

30Lā tūe̍i̍ ya̍ dīōm mī lā tōsa̍ nyɛ̄ ya̍ I̍ dīmu̍l nya̍ le̍ tōsāa̍ wo̍. Sɔ̄ɔ̍ŋ lāmāā wāŋnda̍ 
o̍ lɛ̄ŋndē nya̍ chō le᷅ŋ kɔ̄la̍ŋ bīyɔ̄ɔ̍ le̍ŋ ni᷄ŋ a̍ wa᷅ mu̍ŋ tōsāa̍ wo̍ŋ, lā tu̍āl nda̍ kɔ̄ɔ̄lī mī 
lā mūli̍ŋ mu̍ŋ tōsāa̍ le̍. Yɔ̄ŋi̍ nya̍ sīmnu᷄ŋ a̍ nɔ̍ɔ̍lɛ̍i̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ni̍.” 

Lɛ̄vi̍ti̍kɔ̍ɔ̄ 19 

Sāwāla̍ŋ le̍ wāa̍ ō dīāndāā ndu̍yɛ ̍a̍ wāa̍ sa̍kpō Mɛl̄ɛk̄a̍ o̍ hɔl̄ 
1Mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī kpo̍u̍ māā nyɛ̄ ya̍ I̍ dīmi̍ wo̍ cho̍ ho̍ō ni̍. Wāŋnda̍ I̍sɔ̄lūɛ̄ī, 
lā wa̍ wānāā dīāndāā, fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, wāna̍ cho̍ ō 
dīāndāā wo̍ ya̍ cho̍ ni̍. 

3Wānā o̍ wānā ke̍ fi̍nyā nu̍m bɛ̄ɛ̄le̍ŋ a̍ kālā nu̍m, ndu̍yɛ̍, mā ke̍ pāa̍le̍ nīle̍ 
pɛ̍ŋgīāāle̍ŋ bɛ̄ɛ̄le̍ŋ. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

4“Ō fūla̍ o̍ ya̍ kɔ̄ɔ̄lī, lā so̍o̍lūū nyɛ̄ o̍ nyɛ̄ chēle̍ŋ māā mɛ̄lɛ̄ka̍ nyā le̍, ɔ̄ɔ̄ mī lā tōōsi̍a̍a̍ 
nyɛ̄ o̍ nyɛ̄ chēle̍ŋ a̍ īchīli̍ŋ le̍ ndu̍ sōōlūū māā mɛ̄lɛ̄ka̍ nyā le̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

5“Tē lā hīŋ a̍ sa̍lālā nyāla̍ kɔ̄l nyūlūla̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, lā sōli̍ la̍ŋ o̍ nɛ̄i̍ 
ya̍ I̍ hīnī kɔ᷅l mī lā bīīlu̍ wo̍ chōo̍. 

6Tē lā sōli̍ sa̍lāla̍ŋ nda᷅ŋ pɛ̍, lā nɔ̄ mī lā dē nyɛ̄ dīāā lāsa̍la̍ kōŋ pāa̍le̍ le̍ŋ. O̍ ko̍ŋ 
kɔ̍ɔ̍lī, tē nyɛ̄ o̍ nyɛ̄ lɔ̍l ku̍ya̍ pɛ̍, lā dīā ndu̍ vɛ̄lɛ̄ dīi̍mā ndɔ̄ kōŋ. Kɛ̍ tē nyɛ̄ o̍ nyɛ̄ ō lɔ᷄l 
ni᷅ŋ ku̍ya̍ pɛ̍, o̍ pāa̍le̍ ya̍a̍ ndɔ̄le̍ŋ chōo̍, lā nɔ̄ mī lōm ndu̍. 

7Tē lā dē ndu̍ o̍ pāa̍le̍ ya̍a̍ ndɔ̄le̍ŋ chōo̍ pɛ̍, mɛ̄ɛ̍ sūɛ̍i̍ wɔ̍ɔ̍ŋīī bɛ̄ndūe̍i̍ pīla̍ nya̍ tōsa̍ 
ke̍ŋ ni̍. I̍ bi̍ī sa̍lā nya̍ sōlī ko̍ŋ ndo̍ le̍. 

8Ndu̍yɛ̍ wānā o̍ wāna̍ de᷅ ndu̍ pɛ̍, mɛ̄ɛ̍ wānā ko̍ŋ ō tōsa̍ sūɛ̍i̍ wɔ̍ɔ̍ŋīī bɛ̄ndū bɛ̍ndū. 
Kāni̍ fu̍u̍le̍, wānā ko̍ŋ ō ke̍ nyɛ᷅m dīānda᷄ŋ Mɛ̄lɛ̄ka̍ Ya̍a̍wɛ̄ɛ̄ wo̍ŋ lēbɛ̄ɛ̄ le̍. Wānā ko̍ŋ 
a̍ nɔ̄ mā sōli̍ ndu̍ wānāā ndūa̍a̍ tɛ̄ɛ̄ŋ po̍. 

9“Tē lā wa̍ wi̍tīi̍ŋ nya̍ŋ kōūwɔ̄ɔ̍ pɛ̍, lā fu̍u̍lūū a̍ kōūwɔ̄ɔ̍ o̍ sɔ̍ŋgi̍ sɔ̍ŋgi̍la̍ŋ te̍. Ndu̍yɛ̍ 
bā o̍ bā nya̍ chīi̍ ni᷅ŋ kōūwɔ̄ɔ̄ pɛ̍, lā mi̍i̍ŋgū lɛ̄ ŋ̍ lo̍ kɔ̄ɔ̄lī wo̍ŋ nūūwā le̍, ŋ̍ lo᷅ mu̍ŋ 
kɔ̍ɔ̍lī wo̍ŋ wānāā tāmbɛ̍i̍ya̍ a̍ wānāā lēkāa̍ wa̍a̍ cho̍ nya̍ tɛ̍ɛ̍ŋ nda̍, nda̍ nɔ̍ mu̍ŋ ni̍. 

10O̍ ko̍ŋ kɔ̍ɔ̍lī, tē lā wa̍ kīle̍pīi̍ma̍ nyāa̍ŋ kēēndūūwo̍ pɛ̍, lā di̍ndī ma̍ŋ kēēndūūwo̍ 
fo̍ fo̍ le̍. Mā pɔ̄mpɔ̍mbɔ̄ma̍ lo᷅ ma̍ŋ le̍cho̍o̍ wa̍ŋ, a̍ ma̍ de̍lī lɛ᷅ŋ nda̍ŋ, wānāā 
tāmbɛ̍i̍ya̍ a̍ wānāā lēkāa̍ wa̍a̍ cho̍ nya̍ tɛ̄ɛ̄ŋ nda̍, nda̍ nɔ̍ ma̍ŋ ni̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

11“Wānā to̍sā le̍vi̍i̍ le̍. Wānā to̍sā la̍ka̍fā le̍. Lā di᷅mu̍la̍ŋ chōōla̍ŋ te̍. 

12Wānā me̍nāŋ se᷅ndi̍ sɔ̄ŋ cho̍o̍ wo̍ a̍ dīōlā nīla̍ŋ te̍. Tē wānā to̍sa̍ ke̍ŋ pɛ̍ mɛ̄ɛ̍ a̍ 
tɛ̍ɛ̍mbu̍u̍ dīōlā nīla̍ŋ lābɛ̄ɛ̄. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

13“Wānā to̍sāl cha̍a̍ŋ nu̍m ka̍fāla̍ŋ ɔ̄ɔ̄ mā chi̍i̍mbu̍u̍ nyɛ̄ ndɔ̄ le̍. Tē a̍ chu̍a̍ wāŋndo̍ 
le̍ wa̍li̍ lēpāla̍a̍ pɛ̍, pāāwāa̍ ndɔ̄ɔ̍ ō lɔ᷅l nu̍m kūēē mɛ̄ɛ̍ dīi̍mā ndɔ̄ɔ̍ le̍. 

14Wānā ye̍ī wa᷅na̍ nīlā bāŋu̍lɛ̍i̍yo̍ le̍. Wānā chi᷅ wa̍nā su̍mɛ̍i̍yo̍ hūnɔ̄ɔ̍ mā kɛ̍si̍ ndu̍ 
nyɔ̄ɔ̍ lāchī le̍ mbō bo᷄ŋ te̍. Lā nɔ̍ si̍o̍ōŋnde̍ le̍ Mɛ̄lɛ̄ka̍ nyāa̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍. 

15“Tē a̍ wa̍ wāŋnda̍ yāmɛ̍i̍ kīōlɔ̄ɔ̍ tɛ̄ɛ̄ŋ pɛ̍, wa̍ sa̍kpō o̍ ndi̍ kīōlɔ̄ɔ̍ ni᷄ŋ, ndu̍yɛ̍ mā 
di̍mi̍ tōnya̍a̍. Si᷅m wāŋndo̍ kɔ̄ɔ̄lī, le̍ mɛ̄ɛ̍ o̍ cho̍ wānā ta̍mbɛ̍i̍, ɔ̄ɔ̄ wānā su̍lāā yɛ̍ mā 
ke̍ ndu̍ di̍o̍o̍ le̍. 

16Wānā be̍lu̍ a̍ dīōlā wāŋndo̍ o̍ sōndō mā tɛ̍ɛ̍mbu̍u̍ ndu̍ tɔ̍ɔ̍ wāŋnda̍ tɛ̄ɛ̄ŋ te̍. Ndu̍yɛ̍ 
wānā to̍sā i̍sɔ̍ɔ̍ o̍ īsɔ̄ɔ̍ i̍ to̍sā mī yōōmu̍ chāa̍ŋ nūmndo̍ ō wa̍ o̍ kpūndɔ̍ɔ̍ ni᷄ŋ te̍. Ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

17“Wānā nɔ᷅ yɛ̄lē tūlāāle̍ chāa̍ŋ nūmnde̍ŋ o̍ kɔ̄l te̍. Tē chāa̍ŋ nūm o̍ to̍sa̍l nu̍m sūɛ̍i̍ 
pɛ̍, di̍mu̍l ndu̍ kpe̍nde̍ke̍le̍ mī lā tōōsi̍āŋ tɛ̍ɛ̄ŋ. Yɔ̄ŋi̍ o̍ lo̍ o̍ ko̍ŋ mī nūm bɛ̍ɛ̍ mā to̍sa̍ 
yɔ̄ŋ wɔ̄ɔ̍ŋndo̍. 

18Tē chāa̍ŋ nūm o̍ to̍sa̍l nu̍m sūɛ̍i̍ wɔ̍ɔ̍ŋnde̍ pɛ̍, ki̍ndī le̍ ndu̍ māa̍ mi̍ŋgūl te̍, ɔ̄ɔ̄ mā 
bīī ndu̍ o̍ kɔ̄l te̍. Lā kāāla̍ wa̍nāā nya̍ chīɛ̄ɛ̄li̍āŋ nda̍ mɛ̄ɛ̍ nya̍ kāāla̍ nya̍ pi̍la̍ yɛ̍. Ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

19“Lā tōsa̍ nyɛ᷅ sāwāla̍ nīla̍ŋ lā dīmi̍ wo̍. Wānā o̍ wānā chɛ᷅l mī chɔ̄lū nūmndo̍ ō he᷄l 
chɔ̄lū nda̍ cho̍ su̍u̍ pi᷅lɛ̍ le̍ wo̍ le̍. Wānā to̍sā kpe̍lo̍o̍ mā tɔ̄l yɛ̄i̍yo̍ŋ ŋ̄ mūu̍ŋ lēni᷄ŋ te̍. 
Wānā wo̍u̍nu̍ŋ nyɛ᷅ chūɛ̄ɛ̄na᷄ŋ nda̍ tōōsīāā a̍ fūŋnde̍ mu̍ūli̍āŋnde̍ŋ ndo̍ le̍. 

20“Tē pōo̍ chē wānā la̍nɔ̍ chi̍ɔ̍ɔ̍ mbō yēēma̍ le̍ ndu̍ kɛ̄sīo̍o̍ o̍ nɔ̄ɔ̍ ni᷄ŋ pɛ̍, kɛ̍ ndu̍yɛ̍ 
mbō pāāwa̍ wɔ̍ nyɛ̍ sɔ̄lāa̍ o̍ nɔ̍ le̍ pāāwāa̍ le̍ ndu̍ bāŋāa̍, mbō sɔ̄la̍ wɔ̍ ba̍ŋa᷄ŋndo̍ 
wo̍ le̍, mbō lo̍ o̍ ko̍ŋ mī wānā pɔ̍nɔ̍ che᷅le̍ŋ ō sūūnda̍ a̍ chɛ̄ kōŋ pɛ̍, wānā pɔ̍nɔ̍ ko̍ŋ 
a̍ chɛ̄ kōŋ, ā nɔ̍ mā dīī nda̍ le̍, kāni̍ fo̍ndōle̍, chɛ̄ kōŋ ō cho̍ wɔ̍ o̍ ba̍ŋa᷄ŋ te̍. Wāŋ 
bɛ̄ndūa̍a̍ ā nɔ̄ mā yāāsi̍a̍a̍ o̍ sūɛ̍i̍ ke̍ŋ ni᷄ŋ mā sīna̍ nyɛ̄ kpe̍e̍kpe̍i̍ yɔ̍nu̍ŋ ndo̍. 

21Kɛ̍ wānā pɔ̍nɔ̍ ko̍ŋ ō nɔ̄ mbō hīŋ a̍ sāā fɔ̍ŋndɔ̍ɔ̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ a̍ nya̍ lātūlu̍ dīō le̍ mā sōli̍ sa̍lāa̍ le̍ pāāwā bīōndɔ᷄ŋndo̍. 

22Ndu̍yɛ̍ mī wānā so̍līāā lāsa̍lāa̍ ō sōli̍ sāā ko̍ŋ sa̍lāa̍ ya̍ Mɛ̍lɛ̄ka̍ Ya̍a̍wɛ̄ɛ̄ lāchī le̍ 
yɔ̄ŋ wɔ̄ɔ̍ŋ o̍ to̍sa̍ ko̍ŋ ndo̍. O̍ ko̍ŋ, mī po̍ ko̍ŋ ō sɔ̄la̍ mālɔ̄ɔ̍ le̍ yɔ̄ŋ wɔ̄ɔ̍ŋ o̍ to̍sa̍ wo̍. 

23“O̍ ko̍ŋ kɔ̍ɔ̍lī, tē lā fūūlu̍u̍ o̍ lɛ̄ŋndē nya̍ chō le᷅ŋ kɔ̄la̍ŋ bīyɔ̄ɔ̍ le̍ŋ ni᷄ŋ pɛ̍, mī lā cha᷄l 
ni᷅ŋ ndo̍ŋ, ndu̍yɛ̍, mī lā kāndu̍ wa̍lta̍ nyāla̍ ŋ̄chīɛ̄ɛ̄la̍ŋ tōsāa̍ pɛ̍, wɔ̄sīlā yāa̍la̍ tāse̍la̍ 
nya̍ chō wā chīɔ̄ɔ̄ŋ nyāa̍ŋ tōsāa̍ la̍ŋ ki̍nɛ̍i̍, kōmɔ̄ɔ̄ o̍ kōmɔ̄ɔ̄ yɔ̄mīī nyɛ̄i̍ ī kōm pɛ̍, o̍ 
wɔ̄sīlā lāŋ bɛ̄ŋgu̍, lā di̍ā kōmɔ̄ɔ̄lā lāŋ te̍, nyɛ̄ dīāā ya̍ I̍ ku̍u̍na̍ nya̍ le̍ dīo̍o̍ wo̍ la̍ cho̍ 
ni̍. 

24O̍ ko̍ŋ kɔ̍ɔ̍lī, te̍ wɔ̄sīlā yāa̍la̍ la̍ŋ lā hīōū pɛ̍, wɔ̄sī hi̍ɔ̍ɔ̍lu̍ ndɔ̄ɔ̍, kōmɔ̄ɔ̄ o̍ kōmɔ̄ɔ̄ 
yɔ̄mīī nyɛ̄i̍ ī kōm pɛ̍, kōmɔ̄ɔ̄lā lāŋ ki̍nɛ̍i̍ lā sīmnu᷄ŋ la̍ di̍a̍ndāā. Lā nɔ̍ mī lā yɔ̄ŋgu̍ 
la̍ŋ kpo̍u̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, le̍ ya̍ ba̍li̍ka̍a̍ mēllo̍. 

25O̍ ko̍ŋ kɔ̍ɔ̍lī, te̍ wɔ̄sī kōŋ ō chūū pɛ̍, wɔ̄sī ŋūɛ̍ɛ̍nu̍ ndɔ̄ɔ̍, lā kāndu̍ ni̍ko̍ ko̍mɔ̄ɔ̄lā 
yɔ̄mīī nyɛ̄i̍ dīo̍o̍. Tē lā tōsa̍ nu̍a̍ā pɛ̍, tɔ̄lɔ̄ɔ̄lā nyāla̍ŋ lā wā ni̍ŋ ko̍mɔ̄ɔ̍ ta̍u̍ ta̍u̍ o̍ 
chīɔ̄ɔ̄ŋ nyāa̍ŋ ni᷄ŋ. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

26“Lā di̍ā vīsīe̍i̍ a̍ kōo̍wa̍ŋ lēni᷄ŋ te̍. Lā ku̍ā o̍ wānāā vīāmāā lāyāwāa̍, ɔ̄ɔ̄ wānāā 
ko̍o̍ma̍ wɔ̍ɔ̍ŋnda̍ lo̍ le̍. 

27Lā se̍ndī yīīŋnde̍ nya̍ o̍ lēbōl o̍ da̍ŋga̍lta̍ŋ chɛ̍ chɛ̍ mī lā mɛ̄i̍ bōmbōo̍ tɛ̄ɛ̄ŋ ndo̍ 
te̍. Ɔ̄ɔ̄ wānā se᷅ndi̍ si̍ɛ̍i̍yi̍i̍ nu̍mnde̍ o̍ da̍ŋga̍lta̍ŋ kpo̍u̍ mā mɛ̍i̍ ndi̍ ī dīya᷄ŋ tɛ̍ɛ̄ŋ te̍. 

28Lā tɛ̍ɛ̍ndīāā dīāllūŋ nya̍ŋ tē wāna̍ nya̍a̍ vi᷅ pɛ̍ le̍ ndu̍ chāa̍ŋ ndo̍ le̍. Vɛ̄lɛ̄, wānā 
tu̍u̍lā nyɛ̄ o̍ nyɛ̄ o̍ dīāllūŋ nūmndo̍ŋ te̍. Ya̍ cho̍ Mɛ̍lɛ̄ka̍ Ya̍a̍wɛ̄ɛ̄ ni̍. 

29“Lā si̍i̍ŋgūū chūāūwāā nyāā wāŋ lāāndūa̍a̍ ti̍ām le̍ nyɛ̄ sɔ̄lāa̍ wa̍ le̍. Tē lā tōsa̍ 
ke̍ŋ pɛ̍, lɛ̄ŋnde̍ŋ lē sīmnu᷄ŋ lɛ᷅ŋndē wānāā tīāmāā, ndu̍yɛ̍ mī lē sīmnu᷄ŋ lɛ᷅ŋndē 
dɛ̍nɛ̍ wɔ̍ɔ̍ŋ bɛ̄ndū. 

30Lā ke̍ pa̍a̍le̍ nīle̍ pɛ̍ŋgīāāle̍ŋ lēbɛ̄ɛ̄, ndu̍yɛ̍, mī lā ke̍ fo̍ndā nī di̍a̍ndāa̍ hi̍o̍ū kpo̍u̍ 
wo̍ bɛ̄ɛ̄le̍ŋ. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

31“Lā ku̍ā o̍ wānāā ŋ̄wāŋ vīlɛ̍i̍ya̍ lo̍, ndu̍yɛ̍ a̍ o̍ māndi̍a̍a̍ lo̍ le̍ nya̍ lāyāwā vi᷅m te̍. Tē 
lā tōsa̍ ke̍ŋ pɛ̍, lā sīmnu᷄ŋ a̍ nɔ̍ɔ̍lɛ̍i̍. Ya̍ cho̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

32“Tē lā chē bɛ̄ndūa̍a̍ pɛ̍, lā chɔ᷄ŋ i̍si̍si̍ le̍ nda̍ bɛ̄ɛ̄le̍ŋ kīo̍o̍. O̍ ko̍ŋ kɔ̍ɔ̍lī, lā nɔ̍ si̍o̍o̍ŋīī 
nīi̍, ndu̍yɛ̍, mī lā tūēī ya̍ dīōm. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

33“Tē wāna̍ lēkāa̍ ō kōma̍l nya̍ pɛ̍ le̍ nya̍ cha᷄lle̍ tɛ̄ɛ̄ŋ o̍ lɛ̄ŋndē nyāle̍ŋ ni᷄ŋ, lā to̍sāl 
ndu̍ sūɛ̍i̍ wɔ̍ɔ̍ŋ te̍. 

34Lā bīi̍ ndu̍ mɛ̄ɛ̍ nya̍ bīī nya̍ pi̍la̍ I̍sɔ̄lūɛ̍i̍ya̍ yɛ̍. Lā kāāla̍ ndu̍ mɛ̄ɛ̍ nya̍ kāāla̍ nya̍ 
pi̍la̍ yɛ̍. Lā sīna̍ pɛ̍ŋgu̍ māā nya̍ bɛ̍ɛ̍ wānāā lēkāa̍wa̍ nya̍ wa᷄ o̍ lɛ̄ŋndē I̍chi̍pīle̍ŋ ni᷄ŋ 
ni̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

35“Lā to̍sāl wāŋnda̍ ka̍fāla̍ŋ o̍ nda̍ nyɔ̄ɔ̍ŋ tūūlūllo̍ ni᷄ŋ te̍, ō wa᷄ nyɛ᷅ wānā tu̍u̍ o̍ nyɛ̄ 
ni᷄ŋ, ō wa᷄ nyɛ᷅ hāndāā o̍ sēke̍lēi̍ chōo̍, ɔ̄ɔ̄ nyɛ̄ o̍ nyɛ̄ tūwāā. 

36Tē lā wa᷄ wāŋnda̍ nyɔ̄ɔ̍ŋ tūūlūllo̍ pɛ̍, ō wa᷄ se᷅ke̍lēi̍, ō wa᷄ nyɛ᷅ o̍ nyɛ̄ tūwāā nda̍ tūu̍ 
nyɛ̄, lā wa̍ sa̍kpō o̍ mu̍ŋ tūūwo̍ ni᷄ŋ. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ so̍li̍ 
nya̍ o̍ lɛ̄ŋndē I̍chi̍pīle̍ŋ ni᷄ŋ ndo̍ ni̍. 

37Lā tōsa̍ nyɛ᷅ o̍ nyɛ̄ sāwāla̍ nīla̍ŋ lā dīmi̍ le̍ tōsāa̍, o̍ ko̍ŋ kɔ̍ɔ̍lī, nyɛ̄ o̍ nyɛ̄ ya̍ I̍ di̍mu̍l 
nya̍ le̍ tōsāa̍ mī lā wa̍ ndu̍ tōsāa̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Lɛ̄vi̍ti̍kɔ̍ɔ̄ 20 

Wānāa̍ tɛɛ̍m̍būū sa̍wāla̍ Mɛl̄ɛk̄a̍ la̍ŋ nda̍ dɛn̍ɛl̍a̍ pa̍lāālā nda̍ sɔl̄ā la̍ŋ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā, wānā o̍ wāna̍ yɔ̍ŋgu̍ chūāūwāā ndūa̍a̍ le̍ mā sōli̍ nda̍ 
sa̍lāa̍ o̍ mɛ̄lɛ̄ka̍ Mo̍lɛ̍kī lo̍ pɛ̍, ō wa̍ I̍sɔ̄lūɛ̍i̍nɔ̍, ō wa̍ wānāā lēkāa̍wa̍a̍ cho̍ nya̍ tɛ̄ɛ̄ŋ 
nda̍ ni̍, wānā ko̍ŋ I̍sɔ̄lūɛ̍i̍ya̍a̍ tu̍a̍a̍ ā nɔ̄ mā lo̍ ndu̍ vīīyo̍ a̍ pōūta̍ŋ mbō vī. 

3Wānā o̍ wāna̍ yɔ̍ŋgu̍ chūāūwāā ndūa̍a̍ le̍ ma̍ sōli̍ nda̍ sa̍lāa̍ o̍ mɛ̄lɛ̄ka̍ Mo̍lɛ̍kī lo̍ 
pɛ̍, mɛ̄ɛ̍ wānā ko̍ŋ ō sīīŋgu̍u̍ fo̍ndā nī di̍a̍ndāa̍ fo̍ndā nɔ̄ɔ̄lɛ̍i̍, ndu̍yɛ̍ mbo̍ sōlī dīōlā 
nīla̍ di̍a̍ndāāla̍ŋ o̍ ba̍a̍ ni̍ŋ. Wānā wa̍ā le̍nde̍ kɔ̄ɔ̍ ya̍ I̍ mu̍lūl ndu̍ ni̍, ndu̍yɛ̍ mī so̍li̍ 
ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. 

4Ndu̍yɛ̍ te̍ wāŋndo̍ ō tōsa̍ sūɛ̍i̍ wa̍ā le̍nde̍ pɛ̍ kɛ̍ mi̍ wāŋnda̍ I̍sɔ̄lūɛ̄ī a̍ chu̍e̍ ndi̍ māā 
īsɔ̄ɔ̍ le̍, mā kēi̍ wānā ko̍ŋ hɔ̄lte̍ŋ chōo̍ ā di̍ī ndu̍ le̍ pɛ̍, wāna̍ yɔ̍ŋgū ko̍ŋ chu̍a̍u̍wāā 
ndūāā ka̍ŋ le̍ nda̍ sa̍lāa̍ sōlīo̍o̍ o̍ mɛ̄lɛ̄ka̍ Mo̍lɛ̍kī lo̍ wo̍, 

5wānā ko̍ŋ kɔ̄ɔ̍ ya̍ mūlūl ndu̍ ni̍, ndu̍ ni̍ a̍ yu̍ŋgu̍ ndɔ̄ɔ̍ kpo̍u̍, a̍ to᷅l ndu̍ kɔ̄ɔ̄lī ma̍ 
mūli᷄ŋ mɛ̍lɛ̍ka̍ mo̍lɛ̍ki̍ sōōlūūwo̍ wa̍, mī so̍li̍ nda̍ I̍sɔ̄lūɛ̍i̍ya̍ tɛ̄ɛ̄ŋ po̍. 

6“O̍ ko̍ŋ kɔ̍ɔ̍lī, wānā o̍ wāna̍ kɛ̍ɛ̍ wāa̍ sa̍kpō a̍ ya̍ Mɛ̄lɛ̄ka̍ pɛ̍, mbo̍ mūli᷄ŋ kɔ᷅la̍ŋ o̍ 
wānāā ŋ̄wāŋ vīlɛ̍i̍ya̍ lo̍, a̍ o̍ māndi̍a̍a̍ lo̍ le̍ ndu̍ yāwāla̍ŋ vīmndo̍ pɛ̍, wānā ko̍ŋ kɔ̄ɔ̍ 
ya̍ mu̍lūl ndu̍ ni̍ ndu̍yɛ̍ mī so̍li̍ ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. 

7Le̍la̍ŋ, lā dīndi̍ nya̍ pi̍la̍ mī lā wa̍ ā dīāndāā, fo̍ndōle̍, ya̍ cho̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ni̍. 

8Lā chu̍a̍ sa̍wāla̍ nīla̍ŋ ndu̍yɛ̍ mī lā tōsa̍ nyɛ̄ o̍ nyɛ̄ la̍ di̍mi̍ le̍ tōsāa̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍, wāna̍ to̍sā mī lā wa̍ ā dīāndāā wo̍. 

9“Wānā o̍ wāna̍ ye̍i̍ fi̍nyā ndɔ̍ ɔ̄ɔ̄ kāla̍ ndɔ̍ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍. 
Ndu̍yɛ̍ wānā ko̍ŋ ndu̍ pi̍la̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ ni̍, fo̍ndōle̍ le̍ mɛ̄ɛ̍ o̍ ye̍i̍ 
fi̍nyā ndɔ̍ ɔ̄ɔ̄ kāla̍ ndɔ̄ yɛ̍. 

10“Wānā o̍ wāna̍ su̍u̍nda̍ a̍ la̍nɔ̍ pi̍la̍a̍ pɛ̍, wānā ko̍ŋ ni̍, chūā kōŋ ni̍, ā nɔ̄ mā sɔ̄la̍ 
pīɔ̍mndo̍. 

11Wānā o̍ wāna̍ su̍u̍nda̍ a̍ kāla̍ ndɔ̄ pɛ̍, mɛ̄ɛ̍ wānā ko̍ŋ ō tɛ̄ɛ̄mbūū fi̍nyā ndɔ̍ lābɛ̄ɛ̄. 
Wānā ko̍ŋ ni̍ kāla̍ ndɔ̄ ko̍ŋ ni̍, ā nɔ̄ mā sɔ̄la̍ pīɔ̍mndo̍. Ndu̍yɛ̍ nda̍ pi̍la̍ tɔ̍ɔ̍ya̍ŋ pīɔ̍m 
ndāa̍ ō wā cho̍o̍ ni̍. 

12Wānā o̍ wāna̍ su̍u̍nda̍ a̍ la̍nɔ̍ɔ̍ po̍ ndɔ̄ɔ̍ pɛ̍, wānā ko̍ŋ ni̍ chūā kōŋ ni̍, ā nɔ̄ mā sɔ̄la̍ 
pīɔ̍mndo̍. Nda̍ ŋi̍ɔ̍ɔ̍ŋ sūɛ̍i̍ wɔ̄ɔ̍ŋnde̍ nda̍ tōsā ke̍ŋ ni̍. Ndu̍yɛ̍ nda̍ pi̍la̍ tɔ̍ɔ̍ya̍ŋ pīɔ̍m 
ndāa̍ ō wā chōo̍ ni̍. 

13Wānā o̍ wāna̍ wa̍ a̍ chāa̍ŋ ndɔ̄ wa̍nā pɔ̍nɔ̍ɔ̍ pɛ̍, mɛ̄ɛ̍ wāŋndo̍ wā nu̍a̍ā a̍ wānā 
la̍nɔ̍ɔ̍ yɛ̍ pɛ̍, nda̍ ŋi̍ɔ̍ɔ̍ŋ kpo̍u̍ mɛ̄ɛ̍ ā tōsa̍ māāla̍ŋ, ā nɔ̄ mā sɔ̄la̍ pīɔ̍mndo̍. Ndu̍yɛ̍, 
nda̍ pi̍la̍ tɔ̍ɔ̍ya̍ŋ pīɔ̍m ndāa̍ wā chōo̍ ni̍. 

14Wānā o̍ wāna̍ chu̍a̍ wānā la̍nɔ̍ɔ̍ a̍ kāla̍ ndɔ̄ o̍ nɔ̄ɔ̍ ni᷄ŋ pɛ̍, mɛ̄ɛ̍ sūɛ̍i̍ wɔ̍ɔ̍ŋīī bɛ̄ndūe̍i̍ 
pīla̍ nda̍ tōsa̍ ke̍ŋ ni̍, po̍ ko̍ŋ ni̍, wāŋ lāāndūāā kāŋ ni̍, ā nɔ̄ mā lōm nda̍ chi̍li̍kɔ̍, ko̍ŋ 
to̍sā ni̍ mī yɔ̄ŋ wɔ̄ɔ̍ŋ wāā le̍nde̍ o̍ fu̍la̍ nya̍ tɛ̍ɛ̍ŋ. 

15Wa̍nā o̍ wāna̍ hi̍ni̍ a̍ chɔ̄lōo̍ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍, ndu̍yɛ̍ chɔ̄lū 
kōŋ bɛ̍ɛ̍ ō nɔ̄ mbō sɔ̄la̍ pīɔ̍mndo̍. 

16Wa̍nā la̍nɔ̍ o̍ wānā la̍nɔ̍ to̍sa̍ pɛ̍ mī chɔ̄lōo̍ ō hīni̍ a̍ ndu̍, wānā la̍nɔ̍ ko̍ŋ ni̍, chɔ̄lū 
kōŋ ni̍, ā nɔ̄ mā dīī nda̍. Ndu̍yɛ̍ nda̍ pi̍la̍ tɔ̍ɔ̍ya̍ŋ pīɔ̍m ndāa̍ ō wā cho̍o̍ ni̍. 

17“Wānā o̍ wāna̍ chu̍a̍ yēma̍ ndɔ̄ o̍ nɔ̄ɔ̍ ni᷄ŋ pɛ̍, ō wa̍ ye̍ma̍ ndɔ̍ kālā pi᷅lɛ̍, ō wa̍ ye̍ma̍ 
ndɔ̍ fi̍nyā pīlɛ̍, mɛ̄ɛ̍ wānā ko̍ŋ sūɛ̍i̍ lāsi̍ɔ̍mbu̍i̍ bɛ̍ndūe̍i̍ pīla̍ o̍ to̍sā ke̍ŋ ni̍. Wānā 
pɔ̍nɔ̍ to̍sā su̍ɛ̍i̍ ke̍ŋ ndo̍ ni̍, chūā kōŋ ni̍, ā nɔ̄ mā so̍li̍ nda̍ I̍sɔ̄lūɛ̍i̍ya̍ tɛ̄ɛ̄ŋ po̍, wāŋnda̍ 

o̍ hɔ̄l kpe̍nde̍ke̍le̍, kāni̍ fo̍ndōle̍, le̍ mɛ̄ɛ̍ nda̍ sīīni̍āŋ ve̍llāa̍ vēllē māā wānā pɔ̍nɔ̍ a̍ 
wānā la̍nɔ̍ yɛ̍. Ndu̍yɛ̍ nyɛ̄ o̍ nyɛ̍ ko̍ma̍l nda̍ pɛ̍, nda̍ pi̍la̍ tɔ̍ɔ̍ya̍ŋ ko̍ŋ ō wā cho̍o̍ ni̍. 

18Wānā o̍ wāna̍ wa̍ a̍ wānā la̍nɔ̍ɔ̍ a̍ bōōndi̍i̍ ndūɛ̍i̍ o̍ wa᷅ o̍ te̍le̍ŋ ndɔ̄ɔ̍ ni᷄ŋ nde̍ pɛ̍, 
wānā ko̍ŋ ni̍, wānā la̍nɔ̍ ko̍ŋ ni̍, ā nɔ̄ mā sōli̍ nda̍ I̍sɔ̄lūɛ̍i̍ya̍ tɛ̄ɛ̄ŋ, kāni̍ fo̍ndōle̍, nda̍ 
nda̍ ŋi̍ɔ̍ɔ̍ŋ kpo̍u̍ ā tɛ̄ɛ̄mbu̍u̍ sāwa̍ to̍sā mī wāŋndo̍ ō sīmnu᷄ŋ o̍ nɔ̍ɔ̍lɛ̍i̍ yo̍. 

19“Wānā o̍ wānā su̍u̍nda̍ a̍ te̍nā nūmndo̍ pɛ̍, ɔ̄ɔ̄ pɔ̄mbɔ̄ɔ̍ kālā nu̍m ɔ̄ɔ̄ bɛ̄ndōo̍ kālā 
nu̍m pɛ̍, mɛ̄ɛ̍ bɛ̄ɛ̄la̍ŋ ŋ̄ tɛ̄ɛ̄mbu̍u̍ nda̍ la̍ŋ ni̍. Wāna̍ to̍sa̍ ī wāā le̍nde̍ pɛ̍, wānā ko̍ŋ 
ni̍ chūā kōŋ ni̍, ā nɔ̄ mā sɔ̄la̍ dɛ̍nɛ̍ pa̍lāa̍ le̍ nyɛ̄ nda̍ tōsa̍ ko̍ŋ ndo̍. 

20Wānā o̍ wāna̍ su̍u̍nda̍ a̍ la̍nɔ̍ɔ̍ fi̍nyā nūm pɔ̍mbɔ̄ ɔ̄ɔ̄ fi̍nyā nūm bɛ̍ndū pɛ̍, mɛ̄ɛ̍ 
wānā ko̍ŋ bɛ̄ɛ̄la̍ŋ ŋ̄ tɛ̄ɛ̄mbu̍u̍ la̍ŋ fi̍nyā nūm ko̍ŋ ni̍. Po̍ ko̍ŋ ni̍, chūā kōŋ ni̍, ā nɔ̄ mā 
sɔ̄la̍ dɛ̍nɛ̍ pa̍lāa̍ le̍ yɔ̄ŋ ndā wɔ̍ɔ̍ŋ kōŋ, nda̍ ŋīɔ̍ɔ̍ŋ fa̍ū ā wū le̍nde̍ ā vi̍lū ŋ̍chu̍a̍u̍ le̍. 

21Wānā o̍ wāna̍ po̍o̍nda̍ pɔ̄mbɔ̄ ndɔ̍ ɔ̄ɔ̄ bɛ̄ ndɔ̍ la̍nɔ̍ɔ̍ o̍ bā pɛ̍, mbō sīīŋgu̍u̍ chūā 
kōŋ la̍a̍ ndɔ̄ pɛ̍, mɛ̄ɛ̍ wānā ko̍ŋ ō tɛ̄ɛ̄mbu̍u̍ sāwa̍ to̍sā mī wāŋndo̍ ō sīmnu̍ŋ o̍ nɔ̍ɔ̍lɛ̍i̍ 
yo̍, ndu̍yɛ̍ mɛ̄ɛ̍ o̍ tɛ̄ɛ̄mbūū pɔ̄mbɔ̄ ndɔ̄ ko̍ŋ ɔ̄ɔ̄ ndɔ̄ ko̍ŋ lābɛ̄ɛ̄. Po̍ ko̍ŋ ni̍, chūā kōŋ 
ni̍, ā wū le̍nde̍ ni̍ ā vi̍lū ŋ̍chu̍a̍u̍ le̍.” 

22Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Le̍la̍ŋ nya̍ wāŋnda̍ I̍sɔ̄lūɛ̄ī, 
nyɛ̄ o̍ nyɛ̄ sāwāla̍ nīla̍ŋ lā dīmi̍, a̍ nyɛ̄ o̍ nyɛ̄ ya̍ dīmu̍l nya̍ le̍ tōsāa̍, lā wa̍ ndu̍ to̍sāa̍ 
le̍ te̍le̍ŋ o̍ te̍le̍ŋ. Ko̍ŋ to̍sā ni̍, lɛ̄ŋndē Ke̍nāŋnde̍ŋ lē ya̍ I̍ cho̍ le᷅ŋ nya̍ kɔ̄la̍ŋ kīo̍o̍ le̍ŋ, 
lē kɛ̍ɛ̄ nya̍ mī tɔ̄lɔ̄ɔ̄lā nyā la̍ŋ lā kɛ̍ɛ̍ nāŋɔ̄ɔ̍, mī lā wa̍ ā sōlīāā lēni᷄ŋ po̍ le̍. 

23Wānāa̍ cho̍ o̍ lɛ̄ŋndē lēŋ ni̍ŋ nya̍ lāchī mi̍ wa᷅ nda̍ tōūwɔ̄ɔ̍ wa̍, na̍a̍mu̍lā ndāla̍ 
wɔ̍ɔ̍ŋndā nda̍ nɔ̄ la̍ŋ, lā kɔ̍ to᷅l la̍ŋ kɔ̄ɔ̄lī le̍. Na̍a̍mu̍lā ndāla̍ wɔ̍ɔ̍ŋndā la̍ŋ la̍ to̍sa̍ ni̍ 
mi̍ tu᷅l nda̍ yɛ̄le̍ŋ tūl bɛ̄ndōo̍. 

24Mi̍ chu̍ēl nya̍ būŋgɛ̍i̍ māā I̍ cho̍ nya̍ lɛ̄ŋndē wāŋnda̍ ha̍ā kē mī lē sīmnu᷄ŋ nyɛ̍ 
nyā, lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā 
tɔ̄lɔ̄ɔ̄la̍ŋ lā nāŋ nda̍ŋ nde̍ŋ. Ndu̍yɛ̍ I̍ cho̍ nya̍ le̍ŋ kē mɛ̄ɛ̍ ya̍ I̍ chu̍e̍l nya̍ būŋgɛ̍i̍ yɛ̍. 
Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. I̍ hɛ̍li̍ nya̍ kāa̍la̍ŋ lā pīlɛ̍ la̍ŋ tɛ̄ɛ̄ŋ kpo̍u̍ mi̍ 
si̍i̍ŋgūū nya̍ wānāā te̍ŋge̍le̍ŋ. 

25Le̍la̍ŋ lā nɔ̄ mī lā sīna̍ yɛ̍ yi̍ɔ̍ɔ̍, mī lā sīna̍ vīsīa̍a̍ cho̍ ā dīāndāā le̍ dīo̍o̍ wa̍ tɛ̄ɛ̄ŋ, a̍ 
vīsīa̍a̍ cho̍ a̍ di̍a̍ndāā le̍ wa̍, ndu̍yɛ̍ vɛ̍lɛ̄ mī lā sīna̍ yɛ̍ yi̍ɔ̍ɔ̍ yōūwa̍ tɛ̄ɛ̄ŋ, ma̍ wā ā 
dīāndāā le̍ dīo̍o̍, a̍ a̍ cho̍ a̍ di̍a̍ndāā le̍ wa̍. Nyɛ̄ o̍ nyɛ̄ ya̍ I̍ di̍mi̍ māā ō cho̍ o̍ di̍a̍ndāā 
ya̍ o̍ hɔ̄l le̍ di̍o̍ le̍, vīsī ni̍, yōū ni̍, nyāā yōōmāa̍ ku̍ā ha̍ā lɛ̄ŋ sɔ̍ŋgɔ̍ sāsɔ᷄ŋndo̍ wa̍ ni̍, 
lā chɛ᷅l mī lā sīmnu̍ŋ a̍ nɔ̍ɔ̍lɛ̍i̍ o̍ nda̍ dīo̍o̍ ni᷄ŋ te̍. 

26Lā kīndi̍ŋ o̍ nɛ̄ī o̍ nɛ̄ī ni̍ŋ mī lā wa̍ ā dīāndāā ya̍ Mɛ̍lɛ̄ka̍ o̍ hɔ̍l, ndu̍yɛ̍ mī lā wa̍ le̍ 
ya̍, ya̍ pīlɛ̍ kpe̍, fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, Mɛ̄lɛ̄ka̍ dīāndāa̍ ya̍ I̍ cho̍ 
ni̍. Kāa̍la̍ŋ tɛ̄ɛ̄ŋ kpo̍u̍ nya̍ ya̍ I̍ hɛ̍li̍ ni̍, mi̍ si̍i̍ŋgūū nya̍ wānāā nī. 

27“Wānā o̍ wāna̍ wa̍ nya̍ tɛ̄ɛ̄ŋ pɛ̍, mbo̍ wā wāna̍ ŋ̄wāŋ vīlɛ̍i̍ ɔ̄ɔ̄ wānā vi̍a̍māā 
lāyāwā, ō wa̍ wa̍nā pɔ̍nɔ̍, ō wa̍ wa̍nā la̍nɔ̍, lā nɔ̄ mī lā lo̍ ndu̍ vīīyo̍ a̍ pōūta̍ŋ ha̍a̍a̍ 
mbō vī. Ndu̍yɛ̍, wānā ko̍ŋ ndu̍ pi̍la̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ ni̍.” 

Lɛ̄vi̍ti̍kɔ̍ɔ̄ 21 

Sāwāla̍ŋ le̍ wānāā sōlīāā lāsa̍lāa̍ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, “Di̍mu̍l wa̍nāā sōlīāā lāsa̍lāa̍, nda̍ yɔ̍nūŋ 
māā pūa̍a̍ E̍lɔ̄ŋ nda̍ ni̍, māā wānā o̍ wāna̍ cho̍ wānā so̍līāā lāsa̍lāa̍, ō nɔ̍ mbō pi̍la̍ŋ 
wa̍nā vi̍lɛ̍i̍yo̍ le̍, ā yɔ᷄ŋ bɛ̍ɛ̍ mbō wa̍ māā wāŋndo̍ o̍ yu̍ŋgu̍ nyāa̍ chōo̍ ndu̍ o̍o̍ vi᷅ ni̍, 
yɔ̄ŋi̍ ŋ̄ sīmnu̍ŋ o̍ nɔ̍ɔ̍lɛ̍i̍ ya̍ o̍ hɔ̄l. 

2Kɛ̍ te̍ ō wa̍ pɛ̍, māā wānāyɛ̍ī ndūɛ̍i̍ ī kpe̍e̍kpe̍i̍ye̍ ndi̍ vi᷅ ni̍, mɛ̄ɛ̍ kāla̍ ndɔ̄ cho̍ nu̍a̍ā 
yɛ̍, ɔ̄ɔ̄ fi̍nyā ndɔ̄, ɔ̄ɔ̄ po̍ ndɔ̄ɔ̍, ɔ̄ɔ̄ chūā ndɔ̄ɔ̍, ɔ̄ɔ̄ bɛ̄ ndɔ̄, ɔ̄ɔ̄ pɔ̄mbɔ̄ ndɔ̄, 

3ɔ̄ɔ̄ yēma̍ ndɔ̄ yu̍fu̍a̍a̍nɔ̍ɔ̍ o̍ cho̍ wɔ̍ o̍ nɔ̄ le̍, mbo̍ wā ndu̍ o̍ bā chīɛ̄ī ni̍ŋ ndo̍, ko̍ŋ 
ndu̍ ndu̍, ō nɔ̄ kāfɛ̍īyo̍ mbō pīla̍ŋ ndu̍. 

4Kɛ̍ te̍ ō wa̍ pɛ̍ māā wāŋndo̍ ho̍ō le̍ lēfūle̍ŋ ko̍ni̍ nda̍ chō wānāyɛ̍i̍ nda̍ wānā so̍līāā 
lāsa̍lāa̍ ni̍, mɛ̄ɛ̍ wānā so̍līāā lāsa̍lāa̍ ō nɔ̍ mbō pīla̍ŋ wa̍nā vi̍lɛ̍i̍ ko̍ŋ te̍, yɔ̄ŋi̍ o̍ 
si̍mnu̍ŋ o̍ nɔ̍ɔ̍lɛ̍i̍ ya̍ o̍ hɔ̄l. 

5“Wānā o̍ wāna̍ cho̍ wānā so̍līāā lāsa̍lā, te̍ wāna̍ ndɔ̄ɔ̍ ō vī pɛ̍, ō nɔ̍ mbō sēndi̍ 
yīīŋnde̍ ndu̍ o̍ lēbōl kpēŋgēi̍ pīlɛ̍i̍ chɛ̍ chɛ̍ mbō mɛ̄i̍ kpēŋgēi̍ pīlɛ̍i̍ le̍, ɔ̄ɔ̄ mbō sēndi̍ 
sīɛ̍i̍ye̍ o̍ da̍ŋga̍lta̍ŋ kpo̍u̍, mbō mɛ̍i̍ he̍ī ī dīya᷄ŋ tɛ̍ɛ̄ŋ, ɔ̄ɔ̄ mbō tɛ̄ɛ̄ndi̍a̍a̍ dīāllūŋ ndɔ̍ŋ 
le̍ kɔ̄l ndɔ̄ ta̍mbɛ̍i̍yo̍ chɔ̄mndo̍ le̍ wāna̍ ndɔ̍ vi᷅ ko̍ŋ ndo̍ le̍. 

6Wānāā sōlīāā lāsa̍lāa̍ ā nɔ̄ mā wa̍ ā dīāndāā, ā nɔ̍ mā tōsa̍ īsɔ̄ɔ̍ o̍ īsɔ̄ɔ̍ i̍ tɛ̍ɛ̍mbūū 
dīōlā Mɛ̍lɛ̄ka̍ ndāa̍ lābɛ̄ɛ̄ le̍. Kāni̍ fo̍ndōle̍, nda̍ lu̍ām sa̍lāla̍ŋ o̍ ma̍āŋndo̍ chōo̍ o̍ ya̍ 
Mɛ̍lɛ̄ka̍ Ya̍a̍wɛ̄ɛ̄ lo̍ ni̍, nyɛ̄ dīa̍a̍ cho̍ le̍ Mɛ̍lɛ̄ka̍ ndāa̍ wo̍. Le̍la̍ŋ ā nɔ̄ mā wa̍ ā dīāndāā 
ya̍ o̍ hɔ̄l. 

7“Wānā o̍ wāna̍ cho̍ wānā so̍līāā lāsa̍lā ō nɔ̍ mbō chūa̍ wānā la̍nɔ̍ ti̍a̍māa̍ o̍ nɔ̄ ni̍ŋ 
te̍, ō nɔ̍ mbō chu̍a̍ wānā la̍nɔ̍ si̍nā ni᷅ŋ sūɛ̍i̍ wānā pɔ̍nɔ̍ɔ̍ wo̍ o̍ nɔ̄ɔ̍ ni̍ŋ te̍, ɔ̄ɔ̄ mbō 
chu̍a̍ wānā la̍nɔ̍ wa̍ o̍ nɔ̄ɔ̍ kɛ̍ ma̍ kɛ̄ya᷅ŋ nda̍ pɔ̍nɔ̍ ndɔ̄ wo̍, kāni̍ fu̍u̍le̍, wānā so̍līāā 
lāsa̍lāa̍ wāna̍ nɔ̍ mbō wa᷄ ō dīāndāā Mɛ̍lɛ̄ka̍ ndāa̍ o̍ hɔ̄l lo̍ o̍ nɔ̍ ni̍ mbō wa̍. 

8Nya̍ wāŋnda̍ I̍sɔ̄lūɛ̄ī, lā nɔ̄ mī lā chu̍a̍ wāŋnda̍ ha̍ā māā wānāa̍ cho̍ ā dīāndāā wa̍ 
nda̍ chō ni̍, fo̍ndōle̍ nda̍ so̍lī nyɛ̍ dīa̍a̍ sa̍lāa̍ o̍ Mɛ̍lɛ̄ka̍ nyāa̍ lo̍ ni̍. Lā chu̍a̍ nda̍ māā 
wānāa̍ cho̍ ā dīāndāā wa̍ nda̍ chō ni̍, fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ dīāndāa̍ 
ya̍ I̍ cho̍ ni̍, ndu̍yɛ̍ ya̍ si̍i̍ŋgūū nya̍ ā dīāndāā ni̍. 

9Tē wānā so̍līāā lāsa̍lāa̍ chūā ndɔ̄ɔ̍ ō tɛ̄ɛ̄mbu̍ŋ la̍bɛ̍ɛ̍ mbō sīmnu̍ŋ wa̍nā la̍nɔ̍ ti̍ām 
le̍ nyɛ̄ sɔ̄lāa̍ wo̍ pɛ̍, mbō sōli̍ ndu̍ pi̍la̍ o̍ ba̍a̍ ni̍ŋ pɛ̍, mɛ̄ɛ̍ fi̍nyā ndɔ̄ ko̍ŋ ō tɛ̍ɛ̍mbu̍u̍ 
ko̍ŋ la̍bɛ̍ɛ̍ ni̍. Chūā ndɔ̄ ko̍ŋ ā nɔ̄ mā lōm ndu̍ chi̍li̍kɔ̍. 

10“Wānā o̍ wānā nda̍ hɛ̄li̍ pɛ̍ wānāā sōlīāā lāsa̍lāa̍ tɛ̍ɛ̍ŋ, ma̍ tālā ndu̍ chūɛ̄īya̍ŋ o̍ 
lēbōl le̍ mbō wa̍ ō yɔ̄ŋga᷄ŋ o̍ Mɛ̍lɛ̄ka̍ lo̍, le̍ nyɛ̄lā wānā sōlīāā lāsa̍lāa̍ wōōnɔ᷄ŋndo̍ 
le̍ mbō wa̍ māsa̍ wānāā sōlīāā lāsa̍lāa̍ pɛ̍, tē wāna̍ ndɔ̄ɔ̍ ō vī pɛ̍, ō nɔ̍ mbō kɛ̄ɛ̍ 
yīīŋnde̍ sāāndīāā mbō ma᷄l ndi̍ le̍nde̍ le̍, ndu̍yɛ̍, ō nɔ̍ mbō sɛ̄ɛ̄si̍a̍ŋ nyɛ᷅la̍ŋ lēkɔ̄ɔ̍ le̍ 
kɔ̄l ndɔ̄ ta̍mbɛ̍i̍yo̍ chɔ̄mndo̍ le̍ wāna̍ ndɔ̍ vi᷅ wo̍ le̍. 

11Wānā so̍līāā lāsa̍lā kōŋ ō nɔ̍ mbō lūɛ̄ī chīɛ̄ī wānā vīlɛ̍i̍ ni̍ŋ mbō sīmnu᷄ŋ o̍ nɔ̍ɔ̍lɛ̍i̍ 
le̍, ā yɔ̍ŋ bɛ̍ɛ̍ mbō wa̍ māā fi̍nyā ndɔ̄ ɔ̄ɔ̄ kāla̍ ndɔ̍ vi᷅ ni̍. 

12Ō nɔ̍ mbō fāŋa̍ŋ o̍ chīɛ̄ī dīāndāa̍ Mɛ̄lɛ̄ka̍ ndɔ̄ɔ̍ mbō kūɛ̄ o̍ bīīsi̍ chōo̍ le̍, te̍ o̍ to̍sa̍ 
ke̍ŋ pɛ̍, mɛ̄ɛ̍ ō tɛ̍ɛ̍mbu̍u̍ chīɛ̄ī nī di̍a̍ndāa̍ lābɛ̄ɛ̄. Kāni̍ fo̍ndōlē, ā tāla̍ ndu̍ chūɛ̄īya̍ŋ 
o̍ lēbōl mbo̍ wā ō yɔ̄ŋga᷄ŋ o̍ ya̍ Mɛ̄lɛ̄ka̍ ndɔ̄ɔ̍ lo̍ le̍ kpe̍ku̍ nūu̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍. 

13Wāna̍ cho̍ ho̍ō ō hɛ̄līāā māā māsa̍ wānāā sōlīāā lāsa̍lā wo̍, tē ō wa̍ la̍nɔ̍ɔ̍ chūa̍a̍ 
pɛ̍, yūfu̍a̍a̍nɔ̍ɔ̍ o̍ nɔ̍ ni̍ mbō chūa̍. 

14O̍ nɔ̍ mbō chūa̍ wānā la̍nɔ̍ pɔ̍nɔ̍ ndɔ̄ vi᷅ wo̍ o̍ nɔ̄ ni̍ŋ te̍, ō nɔ̍ mbō chūa̍ wānā la̍nɔ̍ 
wa̍ ni᷅ŋ o̍ nɔ̄ɔ̍ ma̍ kɛ̄ya᷅ŋ ndo̍ le̍, ō nɔ̍ mbō chūa̍ wānā la̍nɔ̍ ti̍ām le̍ nyɛ̄ sɔ̄lāa̍ wo̍ le̍. 
Wānā la̍nɔ̍ si̍nā wɔ̍ sūɛ̍i̍ wānā pɔ̍nɔ̍ le̍ wo̍, o̍ fu̍la̍ o̍ yu̍ŋgu̍ ndāa̍ chōo̍ wo̍, ndu̍ o̍ nɔ̍ 
ni̍ mbō chūa̍ o̍ nɔ̄ɔ̍ ni᷄ŋ. 

15O̍ nɛ̄īyo̍ ho̍ō ni̍ŋ o̍ nɔ̍ ni̍ mbō chu̍a̍ la̍nɔ̍ɔ̍, yɔ̄ŋi̍ o̍ to̍sa̍ mī chūāūwāā ndūa̍a̍ ā 
sīmnu̍ŋ wa̍nāa̍ nɔ̍ le̍bɛ̍ɛ̍ le̍, o̍ ku̍ndā ndāa̍ chōo̍. Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ hɛ̍li̍ ndu̍ ni̍ 
mi̍ si̍i̍ŋgūū ndu̍ māsa̍ wānāā sōlīāā lāsa̍la̍.” 

16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmūl Mūu̍sē āā, 

17“Di̍mu̍l E̍lɔ̄ŋ māā chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, wānā o̍ wāna̍ fu̍la̍ o̍ 
yu̍ŋgu̍ ndɔ̄ɔ̍ chōo̍, tē ō nɔ̄ tāmbe̍i̍ pɛ̍, ō nɔ̍ mbō sōli̍ sa̍lā nyɛ̄ dīa̍a̍ o̍ ya̍ Mɛ̍lɛ̄ka̍ ndɔ̄ɔ̍ 
lo̍ le̍. 

18-20Wānāa̍ nɔ̍ tāmbe̍i̍ya̍ ki̍nɛ̍i̍, ō wa̍ wa᷅na̍ sūmɛ̍i̍, ō wa̍ wa᷅na̍ bɛ̄vɛ̍i̍, ō wa᷄ wa᷅na̍ 
hɔ̄lla̍ ā chō ā tāmbɛ̍i̍, ō wa᷄ wa᷅na̍ nɔ̍ nāmtāle̍ yɔ̍ŋāālē chēle̍ŋ ni̍, ō wa᷄ wa᷅na̍ nɔ̍ pēlīī 
tāmbɛ̍i̍ ɔ̄ɔ̄ bā tāmbɛ̍i̍ ni̍, wāna̍ ībūu̍ ni̍, tu̍ŋgū ni̍, wāna̍ hɔ̄ltē tāmbu̍ ni̍, wāna̍ nɔ̍ nāā 
kɔ̄ɔ̍le̍ nyu̍mūlāā ni̍, wāna̍ īpāū ni̍, wānā pɔ̍nɔ̍ būŋ kpōlō pīɔ̄lɛ̍i̍ ni̍, nda̍ ki̍nɛ̍i̍ ā nɔ̍ 
mā sōli̍ lāsa̍lā o̍ ya̍ Mɛ̍lɛ̄ka̍ lo̍ le̍. 

21Wānā o̍ wa᷅na̍ fu̍la̍ o̍ pūlāle̍ E̍lɔ̄ŋ wa̍nā sōlīāā lāsa̍lāa̍ chōo̍, tē ō nɔ̄ nāmtāle̍ŋ pɛ̍, 
ō nɔ̍ mbō lōm sa̍lā o̍ sa̍lā nyɛ̄ dīāā o̍ ma̍āŋndo̍ chōo̍ o̍ Mɛ̍lɛ̄kā Ya̍a̍wɛ̄ɛ̄, Mɛ̄lɛ̄ka̍ 
ndɔ̄ɔ̍ lo̍ le̍. 

22Wānā ko̍ŋ ō nɔ̄ di̍ mbō dē nyɛ̄ dīāā nda̍ sōlī sa̍lāa̍ o̍ ya̍ Mɛ̄lɛ̄ka̍ ndɔ̄ɔ̍ lo̍ wo̍, ō wa̍ 
nyɛ̍ dīāā sa̍lā dīāndāa̍, ō wa̍ nyɛ̍ dīāā sa̍lā dīāndāa̍ hi̍o̍ū kpo̍u̍ wo̍, ō nɔ̄ mbō dē la̍ŋ 
kpo̍u̍. 

23Kɛ̍ le̍ mɛ̄ɛ̍ o̍ nɔ̍ tāmbe̍i̍ yɛ̍, wānā ko̍ŋ ō nɔ̍ mbō sɔ̄ɔ̄ŋgu̍u̍ kōla̍ cho̍ ō lāndāā o̍ fo̍ndā 
nī di̍a̍ndāa̍ wo̍ īkɛ̄i̍, ɔ̄ɔ̄ o̍ ma̍āŋndo̍ īkɛ̄i̍ le̍ sa̍lā o̍ sa̍lā o̍ so̍li̍ le̍, yɔ̄ŋi̍ o̍ to̍sa̍ mī fo̍ndā 
nī di̍a̍ndāa̍ ō sīmnu᷄ŋ o̍ nɔ̍ɔ̍lɛ̍i̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ to̍sā ni̍ mā wa̍ ā 
dīāndāā.” 

24O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ dɔ̄ū Mūu̍sē o̍ sōndō le̍ E̍lɔ̄ŋ nda̍ pūa̍a̍ ndūa̍a̍, a̍ wāŋnda̍ 
I̍sɔ̄lūɛ̄ī kpo̍u̍, mi̍ Mūu̍sē o̍ di̍mūl nda̍ ndu̍ kpo̍u̍. 

Lɛ̄vi̍ti̍kɔ̍ɔ̄ 22 

A̍ mɛɛ̄ ̍sa̍lāla̍ Mɛl̄ɛk̄a̍la̍ŋ lā nɔ ̄mī lā wa̍ lā dīāndāā yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, 

2“Di̍mu̍l E̍lɔ̄ŋ nda̍ pūa̍a̍ ndūa̍a̍ māā ya̍ Mɛ̍lɛ̄ka̍ dīmi̍ āā, ‘Sa̍lālā wāŋnda̍ I̍sɔ̄lūɛ̄ī a̍ 
hu᷅ŋ mā yɔ̄ŋgu̍ la̍ŋ o̍ ya̍ Mɛ̍lɛ̄ka̍ lo̍ la̍ŋ, lā chāa̍ la̍ŋ bīyɔ̄ɔ̄ ndu̍yɛ̍ mī lā ke᷄ la̍ŋ bɛ̄ɛ̄le̍ŋ, 
kāni̍ fo̍ndōle̍, sa̍lāla̍ chō lā dīāndāā ya̍ o̍ hɔ̄l la̍ŋ la̍ cho̍ ni̍. Lā to̍sā mī dīōlā nīla̍ 
di̍a̍ndāā lā fūla̍ o̍ ba̍ā ni̍ŋ te̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

3“ ‘Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, wānāa̍ fu̍la̍ o̍ pūlālē nu̍mnde̍ŋ chōo̍ 
wa̍ ki̍nɛ̍i̍ tē ō pīlɛ̍ wa̍ ō nɔ̄ɔ̄lɛ̍i̍ ya̍ Mɛ̄lɛ̄ka̍ o̍ hɔ̄l pɛ̍, mbō pīla̍ŋ nyɛ᷅m dīāndāā wāŋnda̍ 
I̍sɔ̄lūɛ̄ī a̍ hu᷅ŋ mā yɔ̄ŋgū mu̍ŋ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ŋ pɛ̍, wāna̍ ko̍ŋ ō nɔ̄ mbō 
wa̍ ō fāŋāā, ō bɛ̍ndā lɛ̍ mbō si̍m ya̍ Mɛ̍lɛ̄ka̍ o̍ hɔ̄l mbō sāāŋgi̍a̍l la̍ le̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.’ 

4“Wānāa̍ fu̍la̍ o̍ pūlāle̍ E̍lɔ̄ŋ nde̍ŋ chōo̍ wa̍ ki̍nɛ̍i̍, wānā o̍ wāna̍ nɔ̍ nāā wɔ̄ɔ̍ŋ pu᷄m 
ta᷅ŋ wa̍nā wo̍ lēkɔ̄ɔ̍ pɛ̍, ɔ̄ɔ̄ mbō nɔ̄ nāā wāŋndo̍ ō chīī o̍ lɛ̄mbɔ̄ɔ̍ ni᷄ŋ ndo̍ pɛ̍, wānā 
ko̍ŋ sa̍lālā dīāndāālā wāŋnda̍ sōlī la̍ŋ ki̍nɛ̍i̍, ō nɔ̍ mbō dē la̍ŋ te̍, ha̍a̍a̍ mɛ̄ɛ̍ mbō 
sɔ̄la̍ dīndīo̍o̍. Wānā o̍ wāna̍ cho̍ wānā so̍līāā lāsa̍lāa̍, te̍ ō pīla̍ŋ wa̍nā vi̍lɛ̍i̍yo̍ pɛ̍, ɔ̄ɔ̄ 
mbō sɔ̄la̍ nāā wānā pɔ̍nɔ̍ɔ̍ ō chīī o̍ lɛ̄mbɔ̄ɔ̍ ni᷄ŋ ndo̍, 

5ɔ̄ɔ̄ mbō pīla̍ŋ nya̍ā yōōmāa̍ ku̍ā ŋa̍a̍yā ŋāāyā ma̍ wā ā nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l lā, ɔ̄ɔ̄ 
mbō pīla̍ŋ wa᷅na̍ si̍mnu̍ŋ o̍ nɔ̍ɔ̍lɛ̍i̍ ya̍ o̍ hɔ̄llo̍, ɔ̄ɔ̄ mbō pīla̍ŋ nyɛ᷅ o̍ nyɛ̍ to̍sā ndu̍ mbō 
sīmnu̍ŋ o̍ nɔ̍ɔ̍lɛ̍i̍, mɛ̄ɛ̍ wānā so̍līāā lāsa̍lā kōŋ ō ve᷅ o̍ di̍a̍ndāā ya̍ o̍ hɔ̄l te̍. 

6Wānā so̍līāā lāsa̍la̍ pi̍la̍ŋ ko̍ŋ nyɛ̍m mu᷅ŋ ō pīlɛ̍ bɛ̍ɛ̍ wo̍, pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ 
ni̍i̍lū ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ mī fīti̍līo̍o̍ tōl. Ndu̍yɛ̍ ō nɔ̍ mbō dē nyɛ̄ dīāā o̍ nyɛ̄ 
dīa̍a̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l te̍, ha̍a̍a̍ mɛ̄ɛ̍ mbō pūlu̍ŋ fo̍. 

7Wānā ko̍ŋ pāa̍le̍le̍ŋ kpɛ᷅ŋ ō nɔ̄ɔ̄lɛ̍i̍yo̍ o̍ ni̍i̍lū ni̍, ha̍a̍a̍ mɛ̄ɛ̍ mī pāa̍le̍ŋ lē de᷄l ma̍lāŋ 
o̍ si̍mnūŋ o̍ di̍a̍ndāā. Tē pāa̍le̍ŋ lē de᷄l pɛ̍, ō nɔ̄ ni᷅ŋ di̍o̍o̍ mbō dē nyɛ̄ dīāā sa̍la̍ cho̍ 
ō dīāndāā wo̍, o̍ ndɔ̍ɔ̍. 

8Nyɛ̄ o̍ nyɛ̍ vi᷅ o̍ bā chōo̍ pɛ̍, kɛ̄lɛ̄ŋgāā mī vīsī bīyāā ō dīī ndu̍, wānā o̍ wa᷅na̍ cho̍ 
wānā so̍līāā lāsa̍lā, ō nɔ̍ mbō dē le̍. Tē ō dē ndu̍ pɛ̍ ō sīmnu̍ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ 
hɔ̄l. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

9“Wānāā sōlīāā lāsa̍lāa̍ ā nɔ̄ mā chūa̍ sāwāla̍ nīla̍ŋ nda᷅ŋ kpo̍u̍. Tē ā chūe̍ la̍ŋ te̍ ā 
sɔ̄la̍ yāālāa̍ māā ā tōsa̍ yɔ̄ŋ wɔ̄ɔ̍ŋndo̍, o̍ ko̍ŋ mā sɔ̄la̍ pīɔ̍mndo̍ le̍ mɛ̄ɛ̍ nda̍ sōli̍ ya̍ 
dīōm ma̍ pɛ̄ɛ̄sā sāwāla̍ nīla̍ di̍a̍ndāā la̍ŋ yɛ̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ si̍i̍ŋgūū 
nda̍ ā dīāndāā ni̍. 

10“Wānā o̍ wāna̍ fu̍la̍ o̍ yu̍ŋgu̍ wānāā sōlīāā lāsa̍lāa̍ chōo̍ le̍, ō nɔ̍ mbō dē nyɛ̄ dīāā 
sa̍la̍ cho̍ ō dīāndāā wo̍ le̍. Mīāllo̍ o̍ fu̍la̍ nāa̍ che᷅le̍ŋ mbo̍ hūŋ sūmīālīī wānā so̍līāā 
lāsa̍lāa̍ wo̍ bɛ̍ɛ̍, ō nɔ̍ mbō dē ndu̍ le̍, ɔ̄ɔ̄, wāna̍ cho̍ wānā so̍līāā lāsa̍lāa̍ wa̍llo̍ o̍ bā 
wo̍. 



268 

 

 
Kisi Bible Quick 

© 2013 Bible Society in Liberia. 
 

 
 

 

11Kɛ̍ te̍ ō wa̍ pɛ̍ mī wānā so̍līāā lāsa̍lāa̍ ō pēndū chīɔ̍ɔ̍, mi̍ chɛ̄ kōŋ ō wā ni᷅ŋ le̍ ndu̍, 
ɔ̄ɔ̄ mbo̍ nɔ̄ chīɔ̍ɔ̍ o̍ ve̍lu᷄ŋ o̍ ndu̍ lo̍ chi̍ɛ̍ī ni̍ŋ ndo̍ pɛ̍, chɛ̄ kōŋ ō dīā nyɛ᷅ dīāā lāsa̍lā 
kōŋ. 

12Wānā so̍līāā lāsa̍lāa̍ te̍ chūā ndɔ̄ɔ̍ ō cha̍l o̍ nɔ̄ɔ̍ wāna̍ cho̍ wa̍nā so̍līāā lāsa̍lā le̍ 
wo̍ o̍ bā pɛ̍, chūā ndɔ̄ ko̍ŋ ō nɔ̍ mbō dē nyɛ̄ dīāā sa̍la̍ cho̍ ō dīāndāā wo̍ le̍. 

13Kɛ̍ tē wānā so̍līāā lāsa̍lāa̍ pɔ̍nɔ̍ɔ̍ chūā ndɔ̄ɔ̍ vī pɛ̍, ɔ̄ɔ̄ mī ī yɔ̄nu̍ŋ mā kɛ̄ya᷅ŋ nda̍ 
pɔ̍nɔ̍ ndɔ̄, ndu̍yɛ̍ mī chūā ndɔ̄ ko̍ŋ ō vīlu̍ chu̍ā o̍ chūā le̍, mbō mīīŋgu̍ o̍ fi̍nyā ndɔ̄ 
lo̍ chi̍ɛ̍ī ni̍ŋ le̍ mbō kɔ̍ wa᷅ lo̍ŋ mɛ̄ɛ̍ o̍ wa̍ pāāndū yɛ̍ pɛ̍, chūā ndɔ̄ ko̍ŋ ō nɔ̄ di̍ mbō 
dē nyɛ̄ dīāā lāsa̍lā dīāndāa̍, ō fi̍nyā ndɔ̄ nɔ̍ mbō sɔ̄la̍ wo̍. Kɛ̍ ō fūla̍ o̍ ha̍ā kɔ̄ɔ̄lī, wānā 
o̍ wānā che᷅le̍ŋ ō nɔ̍ lɛ̍ mbō dē nyɛ̄ dīāā kōŋ te̍. 

14“Tē wāna̍ fu̍la̍ o̍ yu̍ŋgu̍ wānāā sōlīāā lāsa̍lā chōo̍ le̍ wo̍ ō dē nyɛ̄ dīāā sa̍lā 
dīāndāa̍ pɛ̍, kɛ̍ mbō sīna̍ le̍, wānā ko̍ŋ ō nɔ̄ mbō mīŋgi̍ nyɛ̄ dīāā kōŋ sɔ̍ŋgɔ̍ɔ̍ wānā 
so̍līāā lāsa̍lāa̍ o̍ bā, ndu̍yɛ̍ tē nyɛ̄ dīāā kōŋ ō wa̍ nyɛ̄ pīɔ̄wāā ku̍ndāla̍ŋ lā ŋūɛ̍ɛ̍nu̍ 
pɛ̍, ō nɔ̄ mbō hāndu̍ ku̍ndāa̍ ō pīlɛ̍ lēchōo̍, mbō chīŋa̍ lā ŋɔ᷄mpu᷅m. 

15Wānāā sōlīāā lāsa̍lāa̍ ā nɔ̍ mā tōsa̍ mī sa̍lālā dīāndāālā wāŋnda̍ I̍sɔ̄lūɛ̄ī a̍ hu᷅ŋ 
nāa̍ ya̍ Mɛ̍lɛ̄ka̍ Ya̍a̍wɛ̄ɛ̄ chu̍a̍ la̍ŋ lā sīmnu᷄ŋ nyɛ᷅ fo̍ndō fu̍u̍ le̍. 

16Ā lo᷅ tōfā mī wānāa̍ nɔ̍ le̍ la̍ŋ di̍o̍ le̍ wa̍ ā dē la̍ŋ te̍. Tē ā lo̍ tōfā pɛ̍ mī wāna̍ nɔ̍ le̍ 
nyɛ̄ dīāā dīāndāā wāŋnda̍ I̍sɔ̄lūɛ̄ī a̍ hu᷅ŋ o̍ ya̍ lo̍ wo̍ dīo̍ le̍ wo̍ ō dē ndu̍ pɛ̍, mɛ̄ɛ̍ ā 
tōsa̍ mi̍ wānā ko̍ŋ ō wā ō yāālāā le̍ dɛ̍nɛ̍ pa̍lāa̍ sɔ̄lāa̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ 
si̍i̍ŋgūū nda̍ ā dīāndāā ni̍.” 

17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

18“Di̍mu̍l E̍lɔ̄ŋ nda̍ pūa̍a̍ ndūa̍a̍ a̍ wāŋnda̍ I̍sɔ̄lūɛ̄ī kpo̍u̍ māā ya̍ Mɛ̍lɛ̄ka̍ dīmi̍ āā, 
‘Wānā o̍ wāna̍ hi᷅ŋ a̍ chɔ̄lōo̍ le̍ sa̍lā lūāmāa̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, ō wa̍ 
sa̍lāa̍ le̍ būŋgɛ̄ī ŋ̄ chūa̍ ve̍ pēēlōo̍ ni̍, ō wa̍ sa̍lā ŋ̄ kɛ̄ɛ̄si̍a̍a̍ a̍ kɔ̄l nūmndo̍ le̍ sōlīo̍o̍ 
wo̍ ni̍, wānā ko̍ŋ ō wa᷄ I̍sɔ̄lūɛ̍i̍nɔ̍, ō wa̍ wa̍nāā lēkāa̍wa̍a̍ cho̍ nya̍ tɛ̍ɛ̍ŋ nda̍ ō pīlɛ̍, 

19le̍ mī sa̍lā kōŋ ō wa᷄ ō chɛ̄lna᷄ŋ, chɔ̄lū kōŋ mɛ̄ɛ̍ mbō wa̍ ō pīāāndōo̍, ndu̍yɛ̍ ō nɔ᷅ 
sɔ᷅ŋ o̍ sɔ̄ŋ te̍, ō wa᷄ nāū, ɔ̄ɔ̄ sāa̍, ɔ̄ɔ̄ ō wa᷄ bɛ̍ɛ̍ chu̍i̍ŋndo̍. 

20Chɔ̄lū o̍ chɔ̄lu̍ nɔ̍ sɔ̄ŋndo̍ pɛ̍, lā so̍lī ndu̍ sa̍lāa̍ o̍ ya̍ Mɛ̍lɛ̄ka̍ lo̍ le̍. Ya̍ Mɛ̍lɛ̄ka̍ I̍ bi̍ī 
sa̍lā kōŋ te̍. 

21Wānā o̍ wāna̍ hi᷅ŋ a̍ nāū nūmndo̍ kɛ̄lɛ̄ŋgāā sāā nu̍mndo̍, ɔ̄ɔ̄ chūīŋ nūmndo̍ le̍ 
sa̍lā kɔ̄l nyūlōo̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, ō wa̍ sa̍lāa̍ le̍ būŋgɛ̄ī ŋ̄ chūa̍ ve̍ 
pēēlōo̍ ni̍, ō wa̍ sa̍lā ŋ̄ kɛ̄ɛ̄si̍a̍a̍ a̍ kɔ̄l nūmndo̍ le̍ sōlīo̍o̍ ni̍, le̍ mī sa̍lā kōŋ ō wa᷄ ō 
chɛ̄lna᷄ŋ, chɔ̄lū kōŋ mɛ̄ɛ̍ mbō wa᷄ ō nɔ᷅ sɔ᷅ŋ o̍ sɔ̄ŋ te̍. 

22Chɔ̄lū sūmɛ̍i̍ ni̍, chɔ̄lū nāmtā ni̍, chɔ̄lū nda̍ yɔ̄ŋu̍l mbō sɔ̄la̍ nāmtāle̍ le̍ŋ ndo̍ ni̍, 
chɔ̄lū yu̍ŋga̍ ni̍, chɔ̄lu̍ nɔ̍ nāā o̍ nāā wɔ̄ɔ̍ŋ chēle̍ŋ lēkɔ̄ɔ̍ ni̍, chɔ̄lūāā wāā le̍nde̍ ki̍nɛ̍i̍ 
lā nɔ̍ mī lā yɔ̄ŋgu̍ nda̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍. Lā nɔ̍ mī lā sōli̍ ō pīlɛ̍ bɛ̍ɛ̍ sa̍lā 
lūāmāa̍ o̍ ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍. 

23Nāū fɔ̍ŋndɔ̍ ni̍, sāā fɔ̍ŋndɔ̍ ni̍, chɔ̄lūāā ŋīɔ̍ɔ̍ŋnda̍ ha̍ā ō kɛ᷅ o̍ kɛ᷅ fu̍u̍lu̍u̍ chɔ̍lū lāpi̍ 
le̍, ɔ̄ɔ̄ mbō nɔ̄ nāmtāle̍ yɔ̍ŋāā pɛ̍, lā sōlī ko̍ŋ sa̍lā kɔ̄l chɛ̄lāā wāŋndo̍ ō kɛ̄ɛ̄sīāā a̍ kɔ̄l 
ndɔ̄ɔ̍ le̍ sōlīo̍o̍ wo̍. Kɛ̍ te̍ lā sōli̍ ndu̍ sa̍lāa̍ le̍ būŋgɛ̄ī wāŋndo̍ ō chūa̍ ve̍ pēēlōo̍ pɛ̍, 
sa̍lā kōŋ ō ve᷅ o̍ chɛ̍lna᷄ŋ te̍. 

24Chɔ̄lū o̍ chɔ̄lū nda̍ pɛ̄l bōōsīo̍o̍ pɛ̍, kɛ̄lɛ̄ŋgāā mi̍ nyɛ̄ yɔ̄nu̍ŋ a̍ būŋndā ŋ̄kpōlōlā 
ndɔ̄la̍ŋ mi̍ lā fūlā, ɔ̄ɔ̄ mi̍ lā tāmbū pɛ̍, lā nɔ̍ mī lā sōli̍ chɔ̄lū wāā le̍nde̍ sa̍lāa̍ o̍ ya̍ 
Mɛ̄lɛ̄ka̍ Ya̍a̍wɛ̄ɛ̄ lo̍ le̍. Lā nɔ̍ mī lā tōsa̍ ī wāā le̍nde̍ o̍ lɛ̄ŋndē nyāle̍ŋ ni̍ŋ te̍. 

25“ ‘O̍ ko̍ŋ kɔ̍ɔ̍lī, chɔ̄lū o̍ chɔ̄lū nya̍ sɔ̄la̍ wānāā lēkāa̍wa̍ o̍ bā pɛ̍, lā nɔ̍ mī lā sōli̍ ndu̍ 
sa̍lā nyɛ̄ dīa̍a̍ o̍ ya̍ Mɛ̄lɛ̄ka̍ nyāa̍ Ya̍a̍wɛ̄ɛ̄ lo̍ le̍, fo̍ndōle̍, chɔ̄lū kōŋ chɔ̄lu̍ nɔ᷅ sɔ᷅ŋndo̍ 
wo̍ o̍ cho̍ ni̍. Ndu̍yɛ̍ sa̍lā so̍līŋ ko̍ŋ ndo̍ ō ve᷅ o̍ chɛ̍lna᷄ŋ te̍.’ ” 

26O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍, le̍ mbō dīmu̍l 
I̍sɔ̄lūɛ̍i̍ya̍ āā, 

27“Tē nāūwo̍, ɔ̄ɔ̄ sāa̍, ɔ̄ɔ̄ chūīŋndo̍ ō kōm pɛ̍, chɔ̄lū o̍ ku̍ām ko̍ŋ ndo̍ ō nɔ̄ mbō wa̍ 
a̍ kālāa̍ lātūlū le̍ pālɛ̍i̍ ī ŋɔ᷄mmɛ̍ū. Tē pālɛ̍i̍ i̍ ŋɔ̍mmɛ̍ū kēŋ ī hīōū ni᷅ŋ pɛ̍, ā nɔ̄lā ni᷅ŋ 
mā sōli̍ ndu̍ sa̍lā lūāmāa̍ o̍ ya̍ Mɛ̄lɛ̄ka̍ lo̍ ndu̍yɛ̍ mī bi̍ī sa̍lā kōŋ. 

28Ndu̍yɛ̍, nāū fɔ̍ŋndɔ̍ ni̍, sāā fɔ̍ŋndɔ̍ ni̍, chūīŋ fɔ̍ŋndɔ̍ ni̍, lā di̍ī ndu̍ nda̍ kālāa̍ lātūlu̍ 
o̍ pāa̍le̍ pi᷅lɛ̍ le̍ŋ chōo̍ le̍ sa̍lā o̍ sa̍lā le̍. 

29Ndu̍yɛ̍, tē lā wa̍ sa̍lā nya̍ mēl ya̍ Mɛ̍lɛ̄ka̍ Ya̍a̍wɛ̄ɛ̍ ba̍li̍ka̍a̍ wo̍ sōlīo̍o̍ pɛ̍, lā nɔ̄ mī 
lā sōli̍ ndu̍ mɛ̄ɛ̍ i̍ cho̍ ī dīmīāā le̍ ndu̍ sōlīo̍o̍ yɛ̍, ko̍ŋ to̍sā ni̍ mī sa̍lā nyā ko̍ŋ ō wa᷄ 
ō chɛ̄lna᷄ŋ. 

30Tē lā sōli̍ sa̍lāa̍ ho̍ō pɛ̍, lā nɔ̄ mī lā dē ndu̍ pāa̍le̍ le̍ŋ kpo̍u̍, ō nɔ̍ mbō lɔ̍l ku̍ya̍ le̍. 
Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

31“Lā chūa̍ sa̍wāla̍ nīla̍ŋ ndu̍yɛ̍, mī lā tōsa̍ nyɛ̄ o̍ nyɛ̄ la̍ di̍mi̍ le̍ to̍sāa̍. Ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍. 

32Lā to̍sā mī dīōlā nīla̍ŋ lā sīmnu̍ŋ nyɛ᷅ fo̍ndō fu̍u̍ le̍. Wāŋnda̍ I̍sɔ̄lūɛ̄ī kpo̍u̍ ā nɔ̄ mā 
ke̍ ya̍ bɛ̄ɛ̄le̍ŋ māā Mɛ̄lɛ̄ka̍ dīāndāa̍ ya̍ I̍ cho̍ ni̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ si̍i̍ŋgūū 
nya̍ ā dīāndāā ni̍. 

33Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, mi̍ hu᷅ŋ a̍ nya̍, le̍ mī wa̍ Mɛ̄lɛ̄ka̍ nyā. Ya̍ cho̍ 
Mɛ̍lɛ̄ka̍ Ya̍a̍wɛ̄ɛ̄ ni̍.” 

Lɛ̄vi̍ti̍kɔ̍ɔ̄ 23 

Sāwāla̍ŋ a̍ bɔŋ̄a᷅ŋnda̍ Mɛl̄ɛk̄a̍ la̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l I̍sɔ̄lūɛ̍i̍ya̍ māā ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ āā, ‘Wāŋnda̍ I̍sɔ̄lūɛ̄ī, pālɛ̍i̍ bɛ̍ndūe̍i̍, 
i̍ ya̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ hɛ̍li̍ mi̍ ī wā ī yɔ̄ŋa᷄ŋ o̍ ya̍ Mɛ̍lɛ̄ka̍ lo̍, le̍ mī nya̍ I̍sɔ̄lūɛ̍i̍ya̍ lā 
wa̍ chūūŋgi̍āŋndo̍ le̍ ya̍ sōōlūūwo̍ ve̍ ndi̍ cho̍ he̍ī ni̍. 

3Pālɛ̍i̍ bɛ̍ndūīī kēŋ lē pīlɛ̍ le̍ cho̍ pāa̍le̍ nīle̍ pɛ̍ŋgīāāle̍ŋ ni̍. Lā nɔ̄ pālɛ̍i̍ ī ŋɔ᷄mpu᷅m o̍ 
lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍. Kɛ̍ o̍ pāa̍le̍ ŋɔ̍mmɛ̍ū le̍ŋ chōo̍, lā nɔ̍ mī lā tōsa̍ 
kpe̍ku̍ o̍ kpe̍ku̍ le̍cho̍ō le̍, fo̍ndōle̍, pāa̍le̍ nīle̍ pɛ̍ŋgīāāle̍ŋ le̍ cho̍ ni̍, pāa̍le̍ cho̍ lē 
yɔ̄ŋa᷄ŋ o̍ ya̍ Mɛ̍lɛ̄ka̍ lo̍ le̍ŋ, lā nɔ̄ mī lā pɛ̄ŋgi̍ o̍ pāa̍le̍ le̍ŋ chōo̍. Lā nɔ̄ mī lā chūūŋgi̍āŋ 
na̍a̍ pi᷅lɛ̍ o̍ pāa̍le̍ le̍ŋ chōo̍ mī lā sōōlu̍u̍ ya̍ Mɛ̍lɛ̄ka̍, bā o̍ bā nya̍ wa̍. 

4Pālɛ̍i̍ bɛ̍ndūīī ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ hɛ̍li̍ le̍ ya̍ wāa̍ sōōlūūwo̍ a̍ te̍le̍ŋnda̍ yɛ̍ yɛ̍la̍ŋ 
nde̍, lē pīlɛ̍le̍ŋ le̍ cho̍ vɛ̄lɛ̄ le᷅ŋ ni̍. 

Sāwāla̍ŋ a̍ hīōūwɔɔ̄ ̄cho̍o̍ wo̍ o̍kɔɔ̄ ̄a̍ bēe̍dīi ̍nda̍ do̍ū yii̍s̍īi ̍le̍ wo̍ 
(Nɔ̍mbāā 26:16-25) 

5“ ‘O̍ ko̍ŋ kɔ̍ɔ̍lī, pāŋgi̍i̍ tāse̍i̍ o̍ wɔ̄sī o̍ wɔ̄sī ni᷄ŋ mālɔ̄ tɔ̍ a̍ lē hīɔ̍ɔ̍lu̍, lā nɔ̄ mī lā bīī 
Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ o̍kɔ̄ɔ̄, le̍ ya̍ Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ kīo̍o̍. 

6O̍ mālɔ̄ tɔ̍ a̍ lē ŋūɛ̍ɛ̍nu̍a̍ŋ chōo̍ di̍i̍mā ndɔ̄ɔ̍, lā nɔ̄ mī lā kāndu̍ bɔ̄ŋa᷅ŋ pālɛ̍i̍ 
ŋɔ̍mmɛ̍ūwo̍ le̍ ya̍ Mɛ̍lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ kīo̍o̍. Ndu̍yɛ̍ o̍ pālɛ̍i̍ ŋɔ̍mmɛ̍ūve̍ he̍ī 
bɛ̄ŋgu̍ ki̍nɛ̍i̍, bēe̍dīi̍ nɔ̍ yi̍i̍sīi̍ le̍ni̍ŋ te̍ wo̍ ndu̍ nya̍ nɔ̄ ni̍ mī lā wa̍ dīo̍o̍. 

7Ndu̍yɛ̍ o̍ pāa̍le̍ tāse̍le̍ bɔ̄ŋa᷅ŋ pālɛ̍i̍ ŋɔ̍mmɛ̍ū wo̍ ho̍ō chōo̍, lā nɔ̄ mī lā bɔ̄ɔ̄ŋi̍āŋ kpo̍u̍ 
na̍a̍ pi᷅lɛ̍. Wānā o̍ wānā a̍ nɔ̍ mā to̍sa̍ wa̍li̍ pa̍a̍le̍ le̍ŋ te̍. 

8Ndu̍yɛ̍ pālɛ̍i̍ ŋɔ̍mmɛ̍ū nya̍ nɔ̄ mī lā chīi̍ o̍ bɔ̄ŋa᷅ŋndo̍ ho̍ō chōo̍ ve̍, lēpāa̍ o̍ lēpāa̍ lā 
nɔ̄ mī lā sōli̍ sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. O̍ ko̍ŋ kɔ̍ɔ̍lī, o̍ pāa̍le̍ ŋɔ̍mmɛ̍ū le̍ŋ 
chōo̍ lā nɔ̄ mī lā chūūŋgi̍āŋ vɛ̍lɛ̄ nāa̍ pi᷅lɛ̍ le̍ ya̍ sōōlūūwo̍, fo̍ndōle̍, pāa̍le̍ cho̍ lē 
yɔ̄ŋa᷄ŋ o̍ ya̍ Mɛ̍lɛ̄ka̍ lo̍ le̍ŋ le̍ cho̍ ni̍. Ndu̍yɛ̍, o̍ pāa̍le̍ le̍ŋ chōo̍ lā nɔ̍ mī lā tōsa̍ wa̍li̍ o̍ 
wa̍li̍ le̍.’ ” 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍, mbo̍ dīmūl ndu̍ āā, 

10“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Tē lā fūūlu̍u̍ o̍ lɛ̄ŋndē ya̍ I̍ cho̍ 
nya̍ kīo̍o̍ le̍ŋ ni᷄ŋ pɛ̍, mī lā kāndu̍ wa̍lta̍ nyāla̍ŋ ŋ̄chīɛ̄ɛ̄la̍ŋ tōsāa̍, tē lā kāndu̍ tɔ̄lɔ̄ɔ̄lā 
nyāla̍ŋ kēndīo̍o̍ pɛ̍, tɔ̄lɔ̄ɔ̄ tāse̍ wānā o̍ wānā cho̍ kēndī wo̍, ō nɔ̄ mbō hīŋ a̍ ndu̍ o̍ 
wānā so̍līāā lāsa̍lāa̍ lo̍. 

11Tē ō hīŋ a̍ ndu̍ o̍ wānā so̍līāā lāsa̍lāa̍ lo̍ pɛ̍, wānā so̍līāā lāsa̍lāa̍ ō bīī tɔ̄lɔ̄ɔ̄ kōŋ 
pɛ̍, ō hēēlu̍ ndu̍ o̍ bāla̍ŋ chōo̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī māā sa̍lā. Ko̍ŋ to̍sā ni̍ mī 
sa̍lā kōŋ ō wa᷄ ō chɛ̄lna᷄ŋ. Tē bɔ̄ŋa᷅ŋ pāa̍le̍ pɛ̍ŋgīa̍a̍ ō hīōū pɛ̍, dīi̍mā ndɔ̄ɔ̍ pīlɔ̍ɔ̍ wānā 
so̍līāā lāsa̍lāa̍ ō nɔ̄ mbō yɔ̄ŋgu̍ tɔ̄lɔ̄ɔ̄ sa̍lā kōŋ o̍ ya̍ Mɛ̍lɛ̄ka̍ lo̍ ni̍. 

12Ndu̍yɛ̍ pāa̍le̍ wānā so̍līāā lāsa̍lāa̍ ō nɔ̄ mbō yɔ̄ŋgu̍ tɔ̄lɔ̄ɔ̄ kōŋ o̍ ya̍ Mɛ̍lɛ̄ka̍ lo̍ māā 
sa̍lā le̍ŋ, wāna̍ hu᷅ŋ ko̍ŋ a̍ tɔ̄lɔ̄ɔ̄ kōŋ ndo̍, ō nɔ̄ mbō sōli̍ sāā ko̍ndo̍o̍ o̍ chi̍i̍ yɔ̄ wɔ̄sīo̍o̍ 
ō pīlɛ̍ wo̍ sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, o̍ nɔ̍ sɔ᷅ŋ o̍ sɔ̄ŋ te̍ wo̍. 

13O̍ ko̍ŋ kɔ̍ɔ̍lī, tē ā wa̍ sāā ko̍ndo̍o̍ ho̍ō sa̍lāa̍ sōlīo̍o̍ o̍ ya̍ Mɛ̍lɛ̄ka̍ lo̍ pɛ̍, ā nɔ̄ mā 
mɔ̄sɔ̍ŋa̍ ndu̍ lōmɔ̄ɔ̄ a̍ sa̍lā tɔ̄lɔ̄ɔ̄ ku̍llo̍ lātūlu̍, kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ 
pa᷅ŋnda̍ŋ lā hīɔ̍ɔ̍lu̍, mā mūūli̍āŋ ndu̍ a̍ chūɛ̄īmā ɔ̄li̍fīi̍ ya̍ŋ. Tē chūŋ sa̍lā kōŋ ō kōma̍l 
la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. O̍ ko̍ŋ kɔ̍ɔ̍lī, tē ā wa̍ sa̍lāa̍ ho̍ō 
sōlīo̍o̍ pɛ̍, ā sōli̍ vɛ̄lɛ̄ mūɛ̄īya̍ŋ sa̍lāa̍ li̍tɛ̄i̍yo̍ ō pīlɛ̍. 

14Tē lā kāndu̍ chīɔ̄ɔ̄ŋ nyāa̍ŋ kōūwɔ̄ɔ̍ pɛ̍, lɔ̍ɔ̍pa̍ bɛ̍ɛ̍ mī lā kāndu̍ nyɛ̄ dīāā kōŋ dīo̍o̍, 
ō wa̍ dīo̍o̍ ō kīyɛ̍i̍ le̍nde̍, ō wa̍ be̍e̍dīi̍ nya̍ tōōsi̍a̍a̍ a̍ tɔ̄lɔ̄ɔ̄ kōŋ, ō wa̍ tu̍ɛ̍i̍yɔ̄ɔ̄ nya̍ tūɛ̍i̍ 
ndu̍ ni̍, lā nɔ̄ fɛ̍lɛ̍ŋ mī lā hīŋ a̍ ō tāse̍ ko̍ŋ, ndu̍yɛ̍ mī lā hu᷄ŋ so̍lī ndu̍ sa̍lāa̍ ho̍ō o̍ ya̍ 
Mɛ̍lɛ̄ka̍ nyāa̍ lo̍. Sāwāa̍ ho̍ō sāwa̍ ya̍ Mɛ̍lɛ̄ka̍ dɔ̄ū mbo̍ wā le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ 
ni̍. Nya̍ ni̍ a̍ yu̍ŋgu̍la̍ nyāla̍ŋ mbō kūɛ̄ a̍ lāchī kɛ᷅, yu̍ŋgu̍la̍ŋ o̍ yu̍ŋgu̍la̍ŋ ni᷄ŋ, lā wa̍ o̍ 
sāwāa̍ ho̍ō bɛ̄ŋgu̍ bā o̍ bā nya̍ wa̍. 

A̍ bɔŋ̄a᷅ŋ chīɔɔ̄ŋ̄ kūāwāa̍ o̍kɔɔ̄ ̄
(Nɔ̍mbāā 28:26-31) 

15“ ‘O̍ ko̍ŋ kɔ̍ɔ̍lī, tē bɔ̄ŋa᷅ŋ pāa̍le̍ pɛ̍ŋgīa̍a̍ ō hīōū pɛ̍, dīi̍mā ndɔ̄ɔ̍ pīlɔ̍ɔ̍, ndu̍ yɔ̍nūŋ 
māā pāa̍le̍ nya̍ nɔ̄ mī lā yɔ̄ŋgu̍ tɔ̄lɔ̄ɔ̄ nyā ta̍se̍ nya̍ chō yɔ̄ŋgū o̍ bāla̍ŋ chōo̍ māā sa̍lā 
wo̍ ni̍, lā nɔ̄ mī lā kāndu̍ pālɛ̍i̍ chɔ̄mndo̍ pāa̍le̍ le̍ŋ ha̍a̍a̍ mī lɔ̍ɔ̍la̍ŋ lā hīōū lā 
ŋɔ᷄mmɛ̍ū. 

16Tē bɔ̄ŋa᷅ŋndā pālɛ̍i̍ pɛ̍ŋgīāāla̍ŋ lā hīōū pɛ̍ la̍ ŋɔ̍mmɛ̍ū, dīi̍mā ndɔ̄ɔ̍, o̍ pāa̍le̍ be̍le̍-
ŋu̍ɛ̍ɛ̍nu̍le̍ŋ chōo̍, lā nɔ̄ vɛ̄lɛ̄ mī lā hīŋ a̍ sa̍lāla̍ tɔ̄lɔ̄ɔ̄lā tāse̍la̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ 
lo̍. 

17Pāa̍le̍ le̍ŋ yu̍ŋgu̍ o̍ yu̍ŋgu̍ ō nɔ̄ mbō hīŋ a̍ bēe̍dīi̍yo̍ kpūŋgba᷄ŋ ŋ̄mūu̍ŋ, fūlāa̍ o̍ 
fo̍ndāŋndā yɛ̍ yɛ̍la̍ nya̍ chō īchāli̍ la̍ŋ. Ndu̍yɛ̍, bēe̍dīi̍yo̍ ho̍ō a̍ kōlō to̍o̍sīāā bēe̍dīi̍ 
kɛ̍ndɛ̄ kɛ̍ndɔ̄ɔ̍ nya̍ nɔ̄ ni̍ mī lā tōōsi̍a̍a̍ ndu̍, ndu̍yɛ̍ mī lā dɔ̄ū yi̍i̍sīi̍yo̍ lēni᷄ŋ, 
īkpūŋgbāa̍ o̍ īkpūŋgbāa̍, kōlō to̍o̍sīāā bēe̍dīi̍yo̍ ō nɔ̄ mbō wa᷄ pa᷅ŋnda̍ŋ lā hīɔ̍ɔ̍lu̍. 
Tē lā hīŋ a̍ bēe̍dīi̍yo̍ ho̍ō pɛ̍, lā yɔ̄ŋgu̍ ndu̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ o̍ bāla̍ŋ chōo̍ 
māā sa̍lā tɔ̄lɔ̄ɔ̄ tāse̍. 

18Ndu̍yɛ̍ tē lā wa̍ bēe̍dīi̍yo̍ ho̍ō sa̍lāa̍ sōlīo̍o̍ pɛ̍, chɔ̄lūāā yɛ̍ yi̍a̍a̍ nya̍ wāŋnda̍ I̍sɔ̄lūɛ̄ī 
nɔ̍ mī lā mɔ̄sɔ̍ŋa̍ nda̍ sa̍lāa̍ sōlī a̍ bēe̍dīi̍yo̍ ho̍ō lātūlu̍ wa̍ nda̍ cho̍ ha̍ā ni̍. Sāā 
fɔ̍ŋndu̍a̍a̍ chi̍i̍ wɔ̄sīo̍o̍ ō pīlɛ̍ wa̍ ā ŋɔ᷄mmɛ̍ū, a̍ nɔ̍ sɔ᷅ŋ o̍ sɔ̄ŋ te̍ wa̍, a̍ nāū tōōyē 
fɔ̍ŋndɔ̍ɔ̍ ō pīlɛ̍, a̍ sāā fɔ̍ŋndu̍a̍a̍ ā ŋīɔ̍ɔ̍ŋ. Lā nɔ̄ mī lā sōli̍ chɔ̄lūa̍a̍ ha̍ā sa̍lā lūāmāa̍ 
lātūlu̍ a̍ sa̍lā nyɛ̄ dīāā ku̍llo̍, ndu̍yɛ̍ a̍ mūɛ̄īya̍ŋ. Sa̍lā nya̍ chō ho̍ō lōmɔ̄ɔ̄ o̍ ya̍ lo̍ wo̍, 
te̍ chūŋ ndɔ̄ɔ̍ kōma̍l la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

19O̍ ko̍ŋ kɔ̍ɔ̍lī, mī lā sōli̍ chūīŋ tōōyōo̍ sa̍lāa̍ le̍ yɔ̄ŋndā wɔ̄ɔ̍ŋnda̍ŋ fāŋāa̍, ndu̍yɛ̍ mī 
lā sōli̍ vɛ̄lɛ̄ sa̍lā kɔ̄l nyūlōo̍ a̍ sāā ko̍ndu̍a̍a̍ a̍ chi̍i̍ wɔ̄sīla̍ŋ lā pīlɛ̍ŋ nda̍ ā ŋīɔ̍ɔ̍ŋ. 

20Wānā so̍līāā lāsa̍lāa̍ ō nɔ̄ mbō hēēlu̍ sāā fɔ̍ŋndu̍a̍a̍ ŋi̍ɔ̍ɔ̍ŋnda̍ ha̍ā o̍ bāla̍ŋ chōo̍ 
ya̍ Mɛ̍lɛ̄ka̍ Ya̍a̍wɛ̄ɛ̄ lāchī, lātūlu̍ a̍ bēe̍dīi̍ ba̍a̍līi̍ŋ ta̍se̍ nya̍ hīŋ le̍ sa̍lāa̍ sōlīo̍o̍ wo̍, le̍ 
sāā ka̍ŋ a̍ bēe̍dīi̍ ko̍ŋ yɔ̄ŋgōo̍ o̍ ya̍ Mɛ̍lɛ̄ka̍ lo̍ māā lāsa̍lā. Sa̍lālā tīɔ̍ɔ̍ŋndā lāŋ, sa̍lāla̍ 
cho̍ lā dīāndāā ya̍ Mɛ̍lɛ̄ka̍ nyāa̍ Ya̍a̍wɛ̄ɛ̄ o̍ hɔ̄l la̍ŋ la̍ cho̍ ni̍. Wānāā sōlīāā lāsa̍lāa̍ 
nda̍ nɔ̍ sa̍lālā tīɔ̍ɔ̍ŋndā lāŋ ni̍. 

21Ndu̍yɛ̍ o̍ pāa̍le̍ le̍ŋ chōo̍ lā nɔ̍ mī lā tōsa̍ kpe̍ku̍ o̍ kpe̍ku̍ le̍, lā nɔ̄ mī lā chūūŋgi̍āŋ 
kpo̍u̍ na̍a̍ pi᷅lɛ̍ le̍ ya̍ sōōlūūwo̍, fo̍ndōle̍ pāa̍le̍ cho̍ lē yɔ̄ŋa᷄ŋ o̍ ya̍ Mɛ̍lɛ̄ka̍ lo̍ le̍ŋ le̍ 
cho̍ ni̍. Sāwāa̍ ho̍ō sāwa̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍, nya̍ ni̍ a̍ yu̍ŋgu̍la̍ nyāla̍ŋ 
o̍ yu̍ŋgu̍la̍ŋ ni᷄ŋ lā nɔ̄ mī lā wa̍ o̍ sāwāa̍ ho̍ō bɛ̄ŋgu̍, bā o̍ bā nya̍ wa̍. 

22“ ‘Tē lā wa̍ chīɔ̄ɔ̄ŋ nyāa̍ŋ kōūwɔ̄ɔ̍ pɛ̍, lā fu̍u̍lūū a̍ kōūwɔ̄ɔ̍ o̍ sɔ̍ŋgi̍ sɔ̍ŋgi̍la̍ŋ te̍. 
Ndu̍yɛ̍ bā o̍ bā nya̍ chīi̍ ni᷅ŋ kōūwɔ̄ɔ̄ pɛ̍, lā mi̍i̍ŋgū lɛ̄ ŋ̍ lo̍ kɔ̄ɔ̄lī wo̍ŋ nūūwā le̍, ŋ̍ lo᷅ 
mu̍ŋ kɔ̍ɔ̍lī wo̍ŋ wānāā tāmbɛ̍i̍ya̍ a̍ wānāā lēkāa̍wa̍a̍ cho̍ nya̍ tɛ̍ɛ̍ŋ nda̍, nda̍ nɔ̍ mu̍ŋ 
ni̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.’ ” 

A̍ bɔŋ̄a᷅ŋ wɔs̄ī sɛn̄ɛī̄yo̍ o̍kɔɔ̄̄ 
(Nɔ̍mbāā 29:1-6) 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Mūu̍sē chūa̍ āā, 

24“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Pa̍ŋgi̍i̍ ŋɔ̍mmɛ̍ūve̍ o̍ wɔ̄sīo̍o̍ ni᷄ŋ, 
pāa̍le̍ tāse̍le̍ŋ, pāa̍le̍ pɛ̍ŋgīāālē te̍ŋge̍le̍ŋ nde̍ŋ le̍ cho̍ ni̍, pāa̍le̍ cho̍ lē yɔ̄ŋga᷄ŋ o̍ ya̍ 
lo̍ le̍ŋ, lā nɔ̍ mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. Tē lā tūēī bu̍lu̍la̍ŋ pɛ̍, nya̍ kpo̍u̍ lā 
nɔ̄ mī lā chūūŋgi̍āŋ na̍a̍ pi᷅lɛ̍ le̍ ya̍ sōōlūūwo̍. 

25Lā nɔ̍ mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. Lā nɔ̄ mī lā sōli̍ sa̍lā lūāmāa̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍ pa̍a̍le̍ le̍ŋ.’ ” 

A̍ pāa̍le̍ bɛn̍dūle̍ Mɛl̄ɛk̄a̍ māl wa᷅ŋnda̍ le̍ yɔŋ̄ndā ndāla̍ wɔɔ̍ŋ̍nda̍ŋ nde̍ŋ o̍kɔɔ̄ ̄
(Nɔ̍mbāā 29:7-11) 

26Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

27“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘O̍ īwɔ̄sī o̍ wɔ̄sī ni᷄ŋ, pāŋgi̍i̍ 
ŋɔ̍mmɛ̍ūve̍ mālɔ̄ tɔ̍, pāa̍le̍ le̍ŋ ya̍ Mɛ̍lɛ̄ka̍ māl wa᷅ŋnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ 
ni̍, pāa̍le̍ cho̍ lē yɔ̄ŋa᷄ŋ o̍ ya̍ lo̍ le̍ŋ le̍ cho̍ ni̍. Pāa̍le̍ le̍ŋ wānā o̍ wānā nɔ̍ mbō dē nyɛ̄ 
dīāā o̍ nyɛ̄ dīāā le̍, nya̍ kpo̍u̍ lā nɔ̄ mī lā chūūŋgi̍āŋ na̍a̍ pi᷅lɛ̍ le̍ ya̍ sōōlūūwo̍, ndu̍yɛ̍ 
mī lā sōli̍ sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. 

28Pāa̍le̍ le̍ŋ bɛ̍ɛ̍ lā nɔ̍ mī lā tōsa̍ wa̍li̍ o̍ wa̍li̍ le̍, kāni̍ fo̍ndōle̍ pāa̍le̍ le̍ŋ ya̍ Mɛ̍lɛ̄ka̍ 
māl nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ ni̍. Pāa̍le̍ le̍ŋ nya̍ nɔ̄ ni̍ mī lā sōli̍ sa̍lāla̍ŋ o̍ ya̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍, le̍ mī ma̍l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ. 

29Wānā o̍ wāna̍ de᷅ nyɛ̄ dīa̍a̍ pāa̍le̍ le̍ŋ pɛ̍, wānā ko̍ŋ ō nɔ̄ mbō wa̍ ō fāŋāā I̍sɔ̄lūɛ̍i̍ya̍ 
chōo̍ ba̍ū. 

30Ndu̍yɛ̍ wānā o̍ wāna̍ to̍sa̍ wa̍llo̍ pāa̍le̍ le̍ŋ pɛ̍, wānā ko̍ŋ dīyɔ̄ɔ̍ ya̍ I̍ di̍ī ndu̍ 
chāāŋāā ndūāā I̍sɔ̄lūɛ̍i̍ya̍ tɛ̄ɛ̄ŋ ni̍. 

31Wa̍li̍ o̍ wa̍li̍ nɔ̍ mbō tōsa̍ŋ o̍ pāa̍le̍ŋ nde᷅ŋ chōo̍ le̍. Sāwāa̍ ho̍ō sāwa̍ cho̍ le̍ fɛ̍ɛ̍ŋ a̍ 
fɛ̍ɛ̍ŋ ndo̍ o̍ cho̍ ni̍, nya̍ ni̍ a̍ yu̍ŋgu̍la̍ nyāla̍ŋ mbō kūɛ̄ a̍ lēpūlā kɛ᷅, lā nɔ̄ mī lā wa̍ o̍ 
sāwāa̍ ho̍ō bɛ̄ŋgu̍, bā o̍ bā nya̍ wa̍. 

32Pāa̍le̍ŋ nde᷅ŋ lā nɔ̄ mī lā chūa̍ le̍ŋ māā pāa̍le̍ nyāle̍ pɛ̍ŋgīāā. Nya̍ kpo̍u̍ lā nɔ̄ mī lā 
pɛ̄ŋgi̍ o̍ pāa̍le̍ŋ nde̍ŋ chōo̍, wānā o̍ wānā nɔ̍ mbō tōsa̍ wa̍li̍ o̍ wa̍li̍ pa̍a̍le̍ le̍ŋ te̍. 
Ndu̍yɛ̍ o̍ ko̍ŋ kɔ̍ɔ̍lī, wānā o̍ wānā nɔ̍ mbō dē nyɛ̄ dīāā o̍ nyɛ̄ dīāā pāa̍le̍ le̍ŋ te̍, nya̍ 
kpo̍u̍ lā nɔ̄ mī lā bīī su᷅mndo̍ pāa̍le̍ le̍ŋ. Chɔ̍ŋ a̍ fīti̍līo̍o̍ o̍ pāa̍le̍ ŋɔ̍ma̍hīɔ̍ɔ̍lu̍le̍ŋ chōo̍ 
ha̍a̍a̍ a̍ fīti̍līo̍o̍ dīi̍mā ndɔ̄ɔ̍, lā nɔ̍ mī lā tōsa̍ nyɛ̄ o̍ nyɛ̄ le̍ ndu̍yɛ̍ lā nɔ̍ mī lā dē nyɛ̄ o̍ 
nyɛ̄ dīāā le̍.’ ” 

A̍ bɔŋ̄a᷄ŋ lābāfɛīy̍o̍ o̍kɔɔ̄ ̄
(Nɔ̍mbāā 29:12-40) 

33O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

34“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Pāŋgi̍i̍ ŋɔ̍mmɛ̍ūve̍ o̍ wɔ̄sīo̍o̍ ni᷄ŋ 
mālɔ̄ tɔ̍ a̍ lē ŋūɛ̍ɛ̍nu̍, pāa̍le̍ le̍ŋ bɔ̄ŋa᷅ŋ lābāfɛ̄i̍yo̍ ō nɔ̄ mbō kāndu̍ŋ ni̍ le̍ ya̍ Mɛ̍lɛ̄ka̍ 
Ya̍a̍wɛ̄ɛ̍ sōōlūūwo̍. Ndu̍yɛ̍ bɔ̄ŋa᷅ŋndo̍ ho̍ō lā tōsa̍ ndu̍ le̍ pālɛ̍i̍ ī ŋɔ᷄mmɛ̍ū. 

35Pāa̍le̍ bɔ̄ŋa᷅ŋndo̍ ho̍ō ō nɔ̄ mbō kāndu̍ŋ nde̍ŋ, lā nɔ̄ mī lā chūūŋgi̍āŋ na̍a̍ pi᷅lɛ̍ le̍ 
ya̍ sōōlūūwo̍, fo̍ndōle̍, pāa̍le̍ cho̍ lē yɔ̄ŋa᷄ŋ o̍ Mɛ̍lɛ̄ka̍ lo̍ le̍ŋ le̍ cho̍ ni̍. Lā nɔ̍ mī lā 
tōsa̍ wa̍li̍ o̍ wa̍li̍ pa̍a̍le̍ le̍ŋ te̍. 

36Ndu̍yɛ̍ o̍ ko̍ŋ kɔ̍ɔ̍lī, pālɛ̍i̍ ŋɔ̍mmɛ̍ūve̍ he̍ī, lēpāa̍ o̍ lēpāa̍ lā nɔ̄ mī lā sōli̍ sa̍lā 
lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. O̍ ko̍ŋ kɔ̍ɔ̍lī, o̍ pāa̍le̍ ŋɔ̄ma̍a̍le̍ŋ chōo̍, nya̍ kpo̍u̍ lā 
nɔ̄ mī lā chūūŋgi̍āŋ na̍a̍ pi᷅lɛ̍ le̍ ya̍ sōōlūūwo̍, ndu̍yɛ̍ mī lā sōli̍ vɛ̄lɛ̄ sa̍lā lūāmāa̍ o̍ 
ma̍āŋndo̍ chōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Ndu̍yɛ̍ pāa̍le̍ le̍ŋ bɛ̍ɛ̍ wānā o̍ wānā nɔ̍ mbō 
tōsa̍ wa̍li̍ le̍. Pāa̍le̍ le̍ŋ bɔ̄ŋa᷅ŋndo̍ ho̍ō ō nɔ̄ mbō chūū ni̍.’ ” 

(37Pālɛ̍i̍ cho̍ ī hɛ̄līāā o̍ wɔ̄sīo̍o̍ ni᷄ŋ le̍ bɔ̄ŋa᷅ŋndā yɛ̍ yɛ̍la̍ŋ bīyɔ̄ɔ̍ ve̍, ndi̍ cho̍ ke̍ŋ ni̍, 
le̍ chūūŋgi̍āŋndo̍ le̍ ya̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍, ndu̍yɛ̍ mī lā sōli̍ sa̍lālā yɛ̍ yɛ̍la̍ŋ 
ō ya̍ Mɛ̍lɛ̄ka̍ lo̍ ve̍, ndi̍ cho̍ ke̍ŋ ni̍. Ndu̍yɛ̍ sa̍lālā yɛ̍ yɛ̍la̍ nya̍ nɔ̄ mī lā sōli̍ la̍ŋ, la̍ŋ la̍ 
cho̍ la᷅ŋ ni̍, sa̍lālā nyɛ̄ dīa̍a̍ la̍ŋ, a̍ sa̍lāla̍ lūāmāā la̍ŋ, a̍ sa̍lālā tɔ̄lɔ̄ɔ̄ lāku̍lta̍ŋ, a̍ sa̍lālā 
mūɛ̄īmā mākīle̍pīi̍la̍ŋ, a̍ sa̍lālā yɔ̄ŋāālā chēle̍ŋ nda̍ŋ. Sa̍lāla̍ŋ nda̍ŋ nya̍ nɔ̄ ni̍ mī lā 
sōli̍ o̍ pālɛ̍i̍ yɛ̍ yɛ̍i̍ bɔ̄ŋa᷅ŋnde̍ he̍ī chōo̍, ndu̍yɛ̍ a̍ te̍le̍ŋnda̍ nya̍ nɔ̄ le̍ la̍ŋ sōlīo̍o̍ la̍ŋ. 

38Ō fūla̍ o̍ sa̍lālā nya̍ sōlī le̍ pāa̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ kīo̍o̍ la̍ŋ kɔ̄ɔ̄lī, lā nɔ̄ mī lā 
sōli̍ vɛ̄lɛ̄ sa̍lālā chēle̍ŋ hāndɔ̄ɔ̍ o̍ sa̍lālā la̍ŋ nda᷅ŋ chōo̍, la̍ŋ la̍ yɔ̍nūŋ māā, sa̍lālā nya̍ 
yɔ̄ŋgū māā kē la̍ŋ, a̍ sa̍lālā nya̍ sōlī le̍ būŋgāŋ nya̍ chūā wo̍ŋ pēēlōo̍ la̍ŋ, a̍ sa̍lālā 
nya̍ pi̍la̍ kɛ̄ɛ̄sīāā a̍ kɔ̄ltā nyā la̍ŋ le̍ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ la̍ŋ.) 

39O̍ ko̍ŋ kɔ̍ɔ̍lī, mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Di̍mu̍l wa᷅ŋnda̍ I̍sɔ̄lūɛ̄ī māā 
ya̍ Mɛ̍lɛ̄ka̍ dīmi̍ āā, ‘Tē lā chīi̍ chīɔ̄ɔ̄ŋ nyāa̍ŋ kōūwɔ̄ɔ̄ pɛ̍ kpo̍u̍, lā nɔ̄ mī lā bīī bɔ̄ŋa᷅ŋ 
lābāfɛ̄i̍yo̍ le̍ pālɛ̍i̍ ī ŋɔ᷄mmɛ̍ū le̍ ya̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍. Bɔ̄ŋa᷅ŋndo̍ ho̍ō ō nɔ̄ 
mbō kāndu̍ŋ o̍ mālɔ̄ tɔ̍ a̍ lē ŋūɛ̍ɛ̍nu̍a̍ŋ chōo̍ o̍ pāŋgi̍i̍ ŋɔ̍mmɛ̍ūve̍ ni᷄ŋ. Ndu̍yɛ̍ pāa̍le̍ 
bɔ̄ŋa᷅ŋndo̍ ho̍ō ō nɔ̄ mbō kāndu̍ŋ nde̍ŋ, pāa̍le̍ le̍ŋ pāa̍le̍ pɛ̍ŋgīāāle̍ŋ le̍ cho̍ ni̍, lā nɔ̍ 
mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. Ndu̍yɛ̍ o̍ pāa̍le̍ ŋɔ̄ma̍a̍le̍ŋ chōo̍ bɛ̍ɛ̍, pāa̍le̍ 
bɔ̄ŋa᷅ŋndo̍ ho̍ō ō nɔ̄ mbō chūū le̍ŋ, lā nɔ̍ mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. 

40Pāa̍le̍ bɔ̄ŋa᷅ŋndo̍ ho̍ō ō nɔ̄ mbō kāndu̍ŋ nde̍ŋ, lā nɔ̄ mī hīŋ a̍ kōmɔ̄ɔ̄lā nyāla̍ kɛ̍ndɛ̄ 
kɛ̍ndɛ̄lā nya̍ kēēndu̍u̍ o̍ kpe̍le̍la̍ nyāla̍ īyɔ̄mnda̍ŋ ni᷄ŋ nda̍ŋ, o̍ ko̍ŋ kɔ̍ɔ̍lī, mī lā hīŋ a̍ 
sīɔ̍ɔ̍la̍ wāūla̍ŋ a̍ lɛ̄ūwūŋ yɔ̄mndo̍ŋ ndu̍yɛ̍ a̍ yɔ̄mīī pūīyɛ̄i̍ wa᷅ o̍ pīo̍o̍ kɔ̄ŋgɔ̍ ve̍, le̍ ya̍ 
Mɛ̄lɛ̄ka̍ Ya̍a̍wɛ̄ɛ̍, Mɛ̄lɛ̄ka̍ nyāa̍ sāŋgālāa̍ a̍ nya̍a̍lo̍o̍ le̍ pālɛ̍i̍ ī ŋɔ᷄mmɛ̍ū. 

41Īwɔ̄sī o̍ īwɔ̄sī lā nɔ̄ mī lā bīī bɔ̄ŋa᷅ŋ pālɛ̍i̍ ŋɔ̍mmɛ̍ū wo̍ le̍ ya̍ Mɛ̄lɛ̄ka̍ Ya̍a̍wɛ̄ɛ̍ 
sōōlūūwo̍. He̍ī chō māchūāā māā sāwā le̍ fɛ̍ɛ̍ŋ a̍ fɛ̍ɛ̍ŋ, chɔ̍ŋ a̍ nya̍ mbō kūɛ̄ a̍ 
yu̍ŋgu̍la̍ nyāla̍ŋ lēpūlā kɛ᷅. Lā nɔ̄ mī lā bīī bɔ̄ŋa᷅ŋndo̍ ho̍ō o̍ wɔ̄sī o̍ wɔ̄sī ni᷄ŋ o̍ pāŋgi̍i̍ 
ŋɔ̍mmɛ̍ūve̍ ni᷄ŋ. 

42Pālɛ̍i̍ ŋɔ̍mmɛ̍ū nya̍ nɔ̄ mī lā wa̍ o̍ bɔ̄ŋa᷅ŋndo̍ ho̍ō chōo̍ ve̍ ki̍nɛ̍i̍, wānā o̍ wāna̍ cho̍ 
I̍sɔ̄lūɛ̍i̍nɔ̍ ō nɔ̄ mbō wa̍ o̍ bāfɛ̄i̍yo̍ ni᷄ŋ. 

43Lā chō māchūāā wā he̍ī tōsāa̍, le̍ mī yu̍ŋgu̍la̍ fu̍lā ni̍ŋ o̍ nya̍ ni᷄ŋ nda̍ŋ, lā sīna̍ māā 
bōōndi̍i̍ ya̍ Mɛ̍lɛ̄ka̍ sōli̍ nya̍ I̍sɔ̄lūɛ̍i̍ya̍ o̍ lɛ̄ŋndē I̍chi̍pī ni᷄ŋ, mi̍ wa᷅ hūnɔ̄ɔ̍ a̍ nya̍ ve̍, 
māā mi̍ to̍sā mi̍ lā lɔ̄l o̍ tɛ̍ndɛ̄i̍la̍ŋ ni᷄ŋ. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.’ ” 

44Mɛ̄ɛ̍ nu̍a̍ā Mūu̍sē o̍ lo̍o̍ku̍ tōsā ni̍, mbo̍ chɔ̄m I̍sɔ̄lūɛ̍i̍ya̍ pālɛ̍i̍ bɛ̍ndūi̍ wa̍ ī hɛ̄līāā 
le̍ mā chūūŋgi̍āŋ mā sōōlu̍u̍ Mɛ̄lɛ̄ka̍ Ya̍a̍wɛ̄ɛ̍. 

Lɛ̄vi̍ti̍kɔ̍ɔ̄ 24 

Sāwāla̍ cho̍ a̍ la̍mbūil̍a̍ŋ māndāa̍ o̍kɔɔ̄ ̄la̍ŋ 
(Ɛ̍sɔ̍dɔ̍ɔ̄ 27:20, 21) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“La̍mbūi̍la̍ cho̍ o̍ fo̍ndā nī di̍a̍ndāa̍ la̍ŋ lā nɔ̄ mī lā wa̍ sānde̍i̍ le̍ te̍le̍ŋ o̍ te̍le̍ŋ. Le̍la̍ŋ 
di̍mu̍l wa᷅ŋnda̍ I̍sɔ̄lūɛ̄ī mā wa̍ nu̍m chūɛ̄īmā ɔ̄li̍fīi̍mā kɛ̄ndɛ̄ kɛ̍ndīa̍ŋ chūūwo̍ le̍ 
dɔ̄wɔ̄ɔ̍ o̍ la̍mbūi̍la̍ŋ nda᷅ŋ ni᷄ŋ. 

3Īchɔ̄l o̍ īchɔ̄l, kōlā bɛ̍ndu̍ cho̍ ō lāndāā kɔ̍fū kpe̍ma̍ Mɛ̄lɛ̄ka̍a̍ lāchī o̍ Tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, o̍ fo̍ndā dīāndāa̍ hi̍o̍ū kpo̍u̍ wo̍ wo̍, 
E̍lɔ̄ŋ o̍ nɔ̍ mbō mɛ̄ndu̍l la̍mbūi̍la̍ŋ o̍ kōlā bɛ̍ndū kōŋ lāchī, kūmbu̍ bā bi̍ɔ̍ɔ̍, mī 
la̍mbūi̍la̍ la̍ŋ lā lɔ᷄l sānde̍i̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l lo̍ŋ ha̍a̍a̍ mī pāa̍le̍ŋ lē sɛ̄. He̍ī ī 
nɔ̄ mī wa̍ māā sāwā le̍ fɛ̍ɛ̍ŋ a̍ fɛ̍ɛ̍ŋ, le̍ nya̍ a̍ yu̍ŋgu̍la̍ fu̍lā ni̍ŋ o̍ pūlāle̍ nyāle̍ŋ ni᷄ŋ 
nda᷄ŋ. 

4O̍ ko̍ŋ kɔ̍ɔ̍lī, la̍mbūi̍la̍ pīlɛ̍ lāŋ nda᷅ŋ kpe̍, lā chō lā kɛ̄sīāā o̍ nyɛ̄ kɛ̄sīāā lāla̍mbūi̍ 
īko̍o̍līi̍ kɛ̍ndɛ̄ kɛ̍ndɔ̄ɔ̍ chōo̍ la̍ŋ, E̍lɔ̄ŋ o̍ nɔ̍ mbō wa̍ la̍mbūi̍la̍ŋ ndāŋ māndāa̍ mɛ̄ɛ̍ la̍ 
nɔ̍ le̍ wāa̍ yɛ̍, ndu̍yɛ̍ mbō wa̍ la̍ŋ mɛ̄ndūllo̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī le̍ te̍le̍ŋ o̍ 
te̍le̍ŋ.” 

A̍ mɛɛ̄ ̍nda̍ tōōsīāā be̍e̍dīi ̍wa᷅ o̍ yɔŋ̍a᷄ŋ o̍ Mɛl̄ɛk̄a̍ lo̍ wo̍ yɛ ̍o̍kɔɔ̄ ̄
5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Ā nɔ̄ mā chu̍a̍ kōlō to̍o̍sīāā 
bēe̍dīi̍yo̍, ō kɛ̄ndɛ̄ kɛ̍ndɔ̄ɔ̍, mā to̍o̍si̍a̍a̍ bēe̍dīi̍yo̍ kpūŋgba᷄ŋ tɔ̍ a̍ ŋ̄ mūu̍ŋ a̍ kōlō ko̍ŋ. 
Bēe̍dīi̍yo̍ ho̍ō īkpūŋgbāa̍ o̍ īkpūŋgbāa̍, kōlo̍ ŋ̄ nɔ̄ mā to̍o̍si̍a̍a̍ ndu̍ wo̍ ō nɔ̄ mbō wa᷄ 
pa᷅ŋnda̍ŋ lā hīɔ̍ɔ̍lu̍. 

6Tē a̍ to̍o̍si̍a̍a̍ bēe̍dīi̍yo̍ ho̍ō pɛ̍, a̍ yɛ̍ɛ̍mbu̍u̍ ndu̍ pūla᷄ŋ mā mīɔ̍ɔ̍ŋ o̍ ti̍bīi̍ cho̍ ō 
tōōsīāā a̍ ko̍o̍līi̍ kɛ̍ndɛ̄ kɛ̍ndɛ̄i̍ yo̍ chōo̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī, lēpūlā o̍ lēpūlā 
kpūŋgba᷄ŋ ŋ̄ ŋɔ᷄mpu᷅m. 

7Tē a̍ yɛ̍ɛ̍mbu̍u̍ ndu̍ le̍nde̍ a̍ pūla᷄ŋ pɛ̍, ā chūchū nyɛ̄m chūŋ kɛ̄ndɛ̄ kɛ̍ndɔ᷄ŋ o̍ 
pūlāma̍ ma̍ŋ da̍ŋga̍lta̍ŋ chɛ̍chɛ̍. Nyɛ̄m chūŋ kɛ̄ndɛ̄ŋ mu᷅ŋ mu̍ŋ nɔ̍ ni̍ mī ŋ̄ lōmnu᷄ŋ 
o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā sɔ̍ŋgɔ̍ bēe̍dīi̍ ko̍ŋ. 

8O̍ pāa̍le̍ o̍ pāa̍le̍ nīle̍ pɛ̍ŋgīāā chōo̍, E̍lɔ̄ŋ o̍ nɔ̍ mbō kɛ̄si̍ bēe̍dīi̍yo̍ ho̍ō le̍nde̍ ya̍ 
Mɛ̄lɛ̄ka̍ Ya̍a̍wɛ̄ɛ̄ lāchī le̍ I̍sɔ̄lūɛ̍i̍ya̍ kpo̍u̍. He̍ī chō māchūāā māā kpe̍ma̍a̍ na̍a̍ tɛ̍ɛ̍ŋ 
na̍a̍ I̍sɔ̄lūɛ̍i̍ya̍ le̍ fɛ̍ɛ̍ŋ a̍ fɛ̍ɛ̍ŋ. 

9Ndu̍yɛ̍ bēe̍dīi̍yo̍ ho̍ō, E̍lɔ̄ŋ nda̍ pūa̍a̍ ndūa̍a̍ fu̍la̍ o̍ pūlālē ndɔ̄le̍ŋ chōo̍ wa̍, le̍ nda̍ 
o̍ cho̍ ni̍. Ndu̍yɛ̍ ā nɔ̄ mā dē bēe̍dīi̍yo̍ ho̍ō o̍ fo̍nda̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l 
lo̍, fo̍ndōle̍, sa̍lā lūāmāā nya̍ chō ko̍ŋ so̍lī o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍, ō lēbōllo̍ 
kpe̍e̍kpe̍i̍, ndu̍ cho̍ bēe̍dīi̍ cho̍ ko̍ŋ le̍ yu̍ŋgu̍ wānāā sōlīāā lāsa̍lāa̍ wo̍ ni̍. Ā nɔ̄ mā 
wa̍ ndu̍ sɔ̄lāa̍ le̍ te̍le̍ŋ o̍ te̍le̍ŋ.” 

Tē wāŋndo̍ ō dīmi ̍dīōmndā wɔɔ̄ŋ̍nda̍ŋ a̍ Mɛl̄ɛk̄a̍ pɛ,̍ dɛn̍ɛ ̍pa̍lāā o̍ nɔ ̍mbō sɔl̄a̍ wo̍ cho̍ ho̍ō ni ̍
10Pāa̍le̍ pi᷅lɛ̍, mi̍ chūā I̍sɔ̄lūɛ̍i̍nɔ̍ pi᷅lɛ̍ po̍ ndɔ̄ɔ̍ ō kūā o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ni᷄ŋ, ma̍ kɔ̍ 
sɔ̍ŋgā nda̍ I̍sɔ̄lūɛ̍i̍nɔ̍ɔ̍. Ndu̍yɛ̍ pōo̍ ho̍ō fi̍nyā ndɔ̄ I̍chi̍pīnɔ̄ɔ̍ o̍ wa̍ ni̍. 

11Mi̍ po̍ sɔ̍ŋga̍ ko̍ŋ a̍ I̍sɔ̄lūɛ̍i̍nɔ̍ɔ̍ wo̍, ō dīmī dīōmndā wɔ̄ɔ̍ŋ wɔ̄ɔ̍ŋnda̍ŋ a̍ Mɛ̄lɛ̄ka̍ 
Ya̍a̍wɛ̄ɛ̄. O̍ ko̍ŋ, ma̍ bīī ndu̍ ma̍ hūŋ a̍ ndu̍ nāa̍ Mūu̍sē chu̍a̍. Ndu̍yɛ̍ pōo̍ ho̍ō kāla̍ 
ndɔ̍ dīōla̍ŋ āā Si̍ɛ̍lo̍mi̍tī, chūa̍ Di̍bi̍lūī wo̍, fūlāa̍ o̍ yu̍ŋgu̍ Da᷅ŋndo̍ chōo̍. 

12O̍ ko̍ŋ kɔ̍ɔ̍lī, ma̍ kɛ̄sī pōo̍ ho̍ō o̍ bīyɔ̄ɔ̍ ni᷄ŋ le̍ mī ndu̍ o̍o̍ lo̍ lo̍ŋ, mī Mɛ̄lɛ̄ka̍ Ya̍a̍wɛ̄ɛ̄ 
ndu̍ o̍o̍ chɔ̍m nda̍ nyɛ̄ nda̍ a̍a̍ nɔ̍ mā tōsa̍ a̍ pōo̍ ho̍ō wo̍. 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

14“Lā sōli̍ po̍ ko̍ŋ o̍ dɔ̍ɔ̍ŋgɔ̍ɔ̍ ni᷄ŋ. O̍ ko̍ŋ kɔ̍ɔ̍lī, mā di̍mu̍l wānāa̍ tu̍e̍ī ndu̍ mbo̍ dīmī 
dīōmndā wɔ̄ɔ̍ŋnda̍ŋ a̍ ya̍ Mɛ̍lɛ̄ka̍ wa̍ ki̍nɛ̍i̍, mā hāndu̍ ndu̍ bāla̍ŋ o̍ lēbōl le̍ 
chɔ̄mndo̍ māā pōo̍ ho̍ō ō to̍sa̍ yɔ̄ŋ wɔ̄ɔ̍ŋ wāā le̍nde̍. O̍ ko̍ŋ kɔ̍ɔ̍lī, mī I̍sɔ̄lūɛ̍i̍ya̍ kpo̍u̍ 
a̍ lo̍ ndu̍ vīīyo̍ a̍ pōūta̍ŋ mbō vī. 

15Ndu̍yɛ̍ di̍mu̍l I̍sɔ̄lūɛ̍i̍ya̍ māā nyɛ̄ ya̍ Mɛ̄lɛ̄ka̍ dīmi̍ wo̍ cho̍ ho̍ō ni̍. Wānā o̍ wāna̍ 
di̍mi̍ dīōmndā wɔ̄ɔ̍ŋnda̍ŋ mbō yēi̍ ya̍ Mɛ̍lɛ̄ka̍ pɛ̍, wānā ko̍ŋ ndu̍ pi̍la̍ tɔ̍ɔ̍ya̍ŋndo̍ 
wā cho̍o̍ le̍ dɛ̍nɛ̍ pa̍lāā o̍ nɔ̍ mbō sɔ̄la̍ wo̍ ni̍. 

16Ndu̍yɛ̍ wānā o̍ wāna̍ di̍mi̍ dīōmndā wɔ̄ɔ̍ŋnda̍ŋ a̍ ya̍ Mɛ̍lɛ̄ka̍ Ya̍a̍wɛ̄ɛ̄ pɛ̍, wānā 
ko̍ŋ ō nɔ̄ mbō sɔ̄la̍ pīɔ̍mndo̍. I̍sɔ̄lūɛ̍i̍ya̍ kpo̍u̍ ā nɔ̄ mā lo̍ ndu̍ vīīyo̍ a̍ pōūta̍ŋ mbō 
vī, wānā ko̍ŋ ō wa̍ I̍sɔ̄lūɛ̍i̍nɔ̍, ɔ̄ɔ̄ ō wa̍ wa̍nāā lēkāa̍wa̍a̍ cho̍ nya̍ tɛ̍ɛ̍ŋ nda̍ ō pīlɛ̍ ni̍, 
ō nɔ̄ mbō sɔ̄la̍ pīɔ̍mndo̍. 

17“O̍ ko̍ŋ kɔ̍ɔ̍lī, wānā o̍ wāna̍ di̍ī wāna̍ chi̍o̍o̍ pɛ̍, wānā ko̍ŋ bɛ̍ɛ̍ ā nɔ̄ mā dīī ndu̍. 

18Wānā o̍ wāna̍ di̍ī chɔ̄lū pi̍la̍a̍ pɛ̍, wānā ko̍ŋ ō nɔ̄ mbō mīŋgi̍ ndu̍ sɔ̍ŋgɔ̍. Kāni̍ 
fo̍ndōle̍, yōōmōo̍ wānā yɔ̍ŋgū le̍ yōōmōo̍ ni̍. 

19“O̍ ko̍ŋ kɔ̍ɔ̍lī, wānā o̍ wāna̍ yɔ̍ŋu̍l chāa̍ŋ ndɔ̍ pɛ̍, īdīāl o̍ īdīāl o̍ yɔ̍ŋu̍l chāa̍ŋ ndɔ̄ 
ko̍ŋ pɛ̍, ndu̍ bɛ̍ɛ̍ lā nɔ̄ mī lā yɔ̄ŋu̍l ndu̍ o̍ dīālīī kēŋ. 

20Tē wāŋndo̍ ō yēm chāa̍ŋ ndɔ̍ pāa̍ pɛ̍, ndu̍ bɛ̍ɛ̍ lā yo᷄m ndu̍ pāa̍. Tē wāŋndo̍ ō pɛ̄l 
chāa̍ŋ ndɔ̍ hɔ̄lte̍ŋ pɛ̍, ndu̍ bɛ̍ɛ̍ lā pīɔ̍l ndu̍ hɔ̄lte̍ŋ. Tē wāŋndo̍ ō bɛ̄ŋi̍ chāa̍ŋ ndɔ̍ 
chīŋnde̍ pɛ̍, ndu̍ bɛ̍ɛ̍ lā bɛ̄ŋi̍ ndu̍ chīŋnde̍. Īdīāl o̍ īdīāl wāŋndo̍ ō yɔ̄ŋu̍l chāa̍ŋ ndɔ̍ 
pɛ̍, ndu̍ bɛ̍ɛ̍ lā yɔ̄ŋu̍l ndu̍ lo̍ŋ. 

21Tē wāŋndo̍ ō dīī chɔ̄lū pi̍la̍a̍ pɛ̍, wānā ko̍ŋ ō nɔ̄ mbō mīŋgi̍ chɔ̄lū pi̍la̍ kōŋ sɔ̍ŋgɔ̍. 
Kɛ̍ wānā o̍ wāna̍ di̍ī wāna̍ chi̍o̍o̍ pɛ̍, wānā ko̍ŋ bɛ̍ɛ̍ lā nɔ̄ mī lā dīī ndu̍. 

22Ndu̍yɛ̍ sāwāla̍ŋ nda᷅ŋ lā chō le̍ nya̍ I̍sɔ̄lūɛ̍i̍ya̍, ndu̍yɛ̍ mi̍ lā wā vɛ̄lɛ̄ le̍ wa̍nāā 
lēkāa̍wa̍a̍ cho̍ nya̍ tɛ̍ɛ̍ŋ nda̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.” 

23O̍ ko̍ŋ kɔ̍ɔ̍lī, mi̍ Mūu̍sē o̍ di̍mu̍l I̍sɔ̄lūɛ̍i̍ya̍ nyɛ̄ o̍ nyɛ̄ Mɛ̄lɛ̄ka̍ dīmi̍. Ndu̍yɛ̍ mi̍ 
I̍sɔ̄lūɛ̍i̍ya̍ ā to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍, ma̍ sōlī po̍ di̍mi̍ ko̍ŋ 
di̍o̍mndā wɔ̄ɔ̍ŋnda̍ŋ a̍ Mɛ̄lɛ̄ka̍ wo̍ o̍ dɔ̍ɔ̍ŋgɔ̍ɔ̍ ni᷄ŋ ma̍ lo̍ ndu̍ vīī vīīyo̍ a̍ pōūta̍ŋ mbō 
vī. 

Lɛ̄vi̍ti̍kɔ̍ɔ̄ 25 

A̍ wɔs̄ī ŋɔm᷄mɛu̍̄ pɛŋ̄gīa̍a̍ o̍kɔɔ̄ ̄
(Dītɔ̍nɔ̍mi̍ī 15:1-11) 

1Bōōndi̍i̍ Mūu̍sē o̍ he̍l o̍ Pēmbīī Sa̍a̍nāīve̍ chōo̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ 
āā, 

2“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Tē lā fūūlu̍u̍ o̍ lɛ̄ŋndē ya̍ I̍ cho̍ 
nya̍ kīo̍o̍ le̍ŋ ni᷄ŋ pɛ̍, mī lā kāndu̍ wa̍lta̍ nyāla̍ ŋ̄chīɛ̄ɛ̄la̍ŋ to̍sāa̍, lā nɔ̄ mī lā tōsa̍ mī 
lɛ̄ŋnde̍ŋ bɛ̍ɛ̍ le̍ pɛ̍ŋgi̍ le̍ ya̍ bɛ̄ɛ̄le̍ŋ kīo̍o̍. 

3Le̍ wɔ̄sīla̍ŋ lā ŋɔ᷄mpu᷅m lā nɔ̄ mī lā wa̍ wa̍lta̍ nyāla̍ ŋ̄chīɛ̄ɛ̄la̍ŋ, a̍ kpe̍le̍la̍ nyāla̍ 
īyɔ̄mnda̍ŋ tōsāa̍ mī lā chūūŋgīāā nyɛ̍ dīa̍a̍. 

4Kɛ̍ tē wɔ̄sīlā ŋɔ᷄mpu᷅m ndālāŋ lā hīōū pɛ̍, wɔ̄sī ŋɔ᷄mmɛ̍ū wo̍ ki̍nɛ̍i̍, lā nɔ̄ mī lā ma᷄l 
lɛ̄ŋnde̍ŋ mī lē pɛ̄ŋgi̍. Wɔ̄sī pɛ̄ŋgīa̍a̍ ya̍ Mɛ̍lɛ̍ka̍ Ya̍a̍wɛ̄ɛ̄ wo̍ cho̍ ko̍ŋ ni̍. Wānā o̍ 
wānā nɔ̍ mbō tōsa̍ wa̍li̍ o̍ wa̍li̍ īchīɛ̄ɛ̄ le̍, ɔ̄ɔ̄ mī wānā o̍ wānā to̍sa̍ kpe̍le̍ īyɔ̄m. 

5Ndu̍yɛ̍ tɔ̄lɔ̄ɔ̄ o̍ tɔ̄lɔ̄ɔ̍ mi̍i̍ŋgu̍ o̍ hōo̍la̍ nyāla̍ŋ ni᷄ŋ wɔ̍sī kōŋ a̍ ba̍ ndɔ̄ pɛ̍, lā ke̍ndī ndu̍ 
le̍. O̍ ko̍ŋ kɔ̍ɔ̍lī, yɔ̄mīī nyɛ̄i̍ mākīle̍pīi̍ nya̍ chō mālɔ̄ɔ̄ le̍nde̍ wɔ̍sī kōŋ lā bɛ̍ɛ̍ndīāā 
ndi̍ le̍ ve̍, lā ke̍e̍ndūū kīle̍pīi̍ma̍ cho̍ wā lēchōo̍ wa̍ŋ te̍. Kāni̍ fo̍ndōle̍, wɔ̄sī kōŋ 
ki̍nɛ̍i̍, ndu̍ lɛ̄ŋndē nyāle̍ŋ lē nɔ̄ ni̍ mī lē pɛ̄ŋgi̍. 

6Mi̍ chē bɛ̍ɛ̍ lā cho̍ la̍wa̍li̍ o̍ lāwa̍li̍ to̍sā wɔ̄sī kōŋ te̍ ni̍, kɛ̍ nyɛ̄ o̍ nyɛ̍ vi᷅l pɛ̍ a̍ bā ndɔ̄ 
nāa̍ che᷅le̍ŋ, ndu̍ cho̍ wā nyɛ̄ nyā di̍a̍a̍ ni̍, nya̍ pi̍la̍ ni̍, bu̍ɛ̍i̍yāā nyāā pi̍a̍a̍ndūa̍a̍ ni̍, ā 
lāāndūa̍a̍ ni̍, wānāā nya̍ pāāwā le̍ nya̍ wa̍lta̍ŋ tōsāllo̍ wa̍ ni̍, o̍ ko̍ŋ kɔ̍ɔ̍lī a̍ wānāā 
lēkāa̍ wa̍a̍ cho̍ nya̍ tɛ̍ɛ̍ŋ nda̍. 

7O̍ ko̍ŋ kɔ̍ɔ̍lī, chɔ̄lūāā nyāa̍ bɛ̍ɛ̍, a̍ vīsīāā yōndūa̍a̍, nyɛ̄ o̍ nyɛ̄ dīa̍a̍ wu᷅l ni̍ŋ yo̍ndōla̍ŋ 
ni᷄ŋ a̍ bā ndɔ̄ wɔ̍sī kōŋ, le̍ dīo̍ ndāa̍ o̍ wa᷅ ni̍ŋ ni̍. 

A̍ wɔs̄ī nda̍ mīŋgī wa᷅ŋnda̍ nyɔɔ̄ŋ̍ o̍ bā wo̍ o̍kɔɔ̄ ̄
8“ ‘Te̍le̍ŋ o̍ te̍le̍ŋ tē wɔ̄sīla̍ŋ lā chīŋa̍ pɛ̍ be̍le̍-hi̍ɔ̍ɔ̍lu̍ a̍ lā ŋɔ̄ma̍hīɔ̍ɔ̍lu̍, 

9pāŋgi̍i̍ ŋɔ̍mmɛ̍ūve̍ mālɔ̄ tɔ̍ o̍ wɔ̄sī mɛ̄ɛ̄lāa̍ ni᷄ŋ, lā nɔ̄ mī lā bālu̍ a̍ bu̍lu̍la̍ŋ hɔ̄ŋndo̍ 
chōo̍ cho̍o̍ kpe̍le̍ŋ o̍ lɛ̄ŋnde̍ŋ ni᷄ŋ kpo̍u̍. Pāa̍le̍ ya̍ Mɛ̍lɛ̄ka̍ māl nya̍ I̍sɔ̄lūɛ̍i̍ya̍ le̍ 
yɔ̄ŋndā nyāla̍ wɔ̍ɔ̍ŋnda̍ŋ nde̍ŋ le̍ cho̍ le̍ŋ ni̍. 

10Wɔ̄sī be̍le̍-ŋu̍ɛ̍ɛ̍no̍o̍ ndu̍ lā nɔ̄ mī lā chūa̍ ndu̍ māā wɔ̄sī te̍ŋge̍le̍ŋ. Lā nɔ̄ mī lā 
dīmu̍l wāŋnda̍ māā wɔ̄sīo̍o̍ ho̍ō wɔ̄sī bāŋa᷄ŋndo̍ o̍ cho̍ le̍ wānā o̍ wāna̍ cho̍ o̍ 
lɛ̄ŋnde̍ŋ nde᷅ŋ ni᷄ŋ ni̍, ndu̍yɛ̍ a̍ nyɛ̄ o̍ nyɛ̄ nya̍ nɔ̍ o̍ lɛ̄ŋnde̍ŋ nde᷅ŋ ni᷄ŋ. Wɔ̄sīo̍o̍ ho̍ō 
wānā o̍ wānā nyɛ̄m ndɔ̍ŋ ki̍ɔ̍ɔ̍ŋ ŋ̄ nɔ̄ mī mīīŋgu̍ ndu̍ o̍ bā ni̍, a̍a̍ yɔ̍ŋ bɛ̍ɛ̍ mī ndu̍ o̍o̍ 
pi̍si̍ mu̍ŋ wānā o̍ bā. Ndu̍yɛ̍ wānā o̍ wānā nda̍ pi̍si̍ o̍ lēchɛ̄ ni᷄ŋ pɛ̍, wɔ̄sīo̍o̍ ho̍ō o̍ nɔ̍ 
ni̍ mbō sɔ̄la̍ bāŋa᷄ŋndo̍, mbō mīīŋgu̍ o̍ wānāā ndūa̍a̍ lo̍. 

11Wɔ̄sī bāŋa᷄ŋndo̍ wɔ̄sīo̍o̍ ho̍ō ō chō ni̍. Le̍la̍ŋ wānā o̍ wānā nɔ̍ mā to̍sa̍ wa̍li̍ o̍ wa̍li̍ 
īchīɛ̄ɛ̄ wɔ̄sī kōŋ te̍. Ndu̍yɛ̍ nyɛ̄ o̍ nyɛ̍ mi̍i̍ŋgu̍ o̍ hōo̍la̍ nyāla̍ŋ ni᷄ŋ wɔ̍sī kōŋ pɛ̍, lā 
ku̍a̍ū ndu̍ le̍. O̍ ko̍ŋ kɔ̍ɔ̍lī, yɔ̄mīī nyɛ̄i̍ mākīle̍pīi̍ nya̍ chō mālɔ̄ɔ̄ le̍nde̍ wɔ̍sī kōŋ lā 
bɛ̍ɛ̍ndīāā ndi̍ le̍ ve̍, lā ke̍e̍ndūū kīle̍pīi̍ma̍ cho̍ wā lēchōo̍ wa̍ŋ te̍. 

12Wɔ̄sī kōŋ kpu̍lu̍ku̍u̍, lā nɔ̄ mī lā chūa̍ ndu̍ māā wɔ̄sī te̍ŋge̍le̍ŋndo̍ o̍ cho̍ le̍ nya̍ ni̍. 
Tɔ̄lɔ̄ɔ̄ o̍ tɔ̄lɔ̄ɔ̍ cho̍ wūlɔ̄ɔ̄ a̍ bā ndɔ̄ yōndōla̍ŋ ni᷄ŋ wɔ̍sī kōŋ, ndu̍ nya̍ chō wā dīo̍o̍ ni̍. 

13“ ‘Wɔ̄sī bāŋa᷄ŋndo̍ wɔ̄sīo̍o̍ ho̍ō ō chō ni̍, wɔ̄sī wānā o̍ wānā nɔ̍ mbō mīīŋgu̍ o̍ 
nyɛ̄m ndɔ̍ŋ ki̍ɔ̍ŋ chōo̍ wo̍. 

14Le̍la̍ŋ wānā o̍ wāna̍ wa̍ cha᷄ŋ nūm I̍sɔ̄lūɛ̍i̍nɔ̍ɔ̍ chīɛ̍i̍ pīsīo̍o̍ o̍ bā pɛ̍, ɔ̄ɔ̄ mā wa̍ ndu̍ 
pīōndɔ̄ɔ̍ o̍ bā pɛ̍, lā to̍sa̍la᷅ŋ lāka̍fā o̍ wɔ̄ŋgūlā lāŋ ni᷄ŋ te̍. 

15Lɔ̍ɔ̍pa̍ ŋ̄ pīsī, ɔ̄ɔ̄ lɔ̍ɔ̍pa̍ ŋ̄ pīāndū, lā nɔ̄ fɛ̍lɛ̍ŋ mī lā yīya̍ŋ a̍ wɔ̍sīlā chīɛ̄ī kēŋ ī nɔ̄ mī 
ī wa̍ wānā ko̍ŋ o̍ bā la̍ŋ, ndu̍yɛ̍ mī lā yīya̍ŋ vɛ̍lɛ̄ nyɛ̄ chīɛ̄ī kēŋ ī nɔ̄lā mī ī sōli̍ o̍ 
wɔ̄sīlā lāŋ bɛ̄ŋgu̍ wo̍. 

16Le̍la̍ŋ mɛ̄ɛ̍ wɔ̄sīla̍ŋ lā lō le̍ wɔ̄sīlā be̍le̍-ŋu̍ɛ̍ɛ̍nu̍la̍ŋ chīŋāa̍ mī nyɛ̄ o̍ nyɛ̄ ō wa̍ ō 
bāŋa᷄ŋ yɛ̍, le̍nde̍ ba̍ā chīɛ̍i̍ ī nɔ̄ ni̍ mbō wa̍. Tē wɔ̄sīla̍ŋ lā lo̍ wɔ̄ pɛ̍ ta̍u̍ le̍ wɔ̄sīlā be̍le̍-
ŋu̍ɛ̍ɛ̍nu̍la̍ŋ chīŋāa̍, mɛ̄ɛ̍ ba̍a̍ ō nɔ̄ mbo̍ wa̍ cha̍la̍ŋ, kɛ̍ tē wɔ̄sīla̍ŋ lā lo̍ lɛ̍ lā bɔ̄ɔ̍ le̍, 
mɛ̄ɛ̍ ba̍ā chīɛ̄ī kēŋ ō nɔ̄ mbō wa̍ kpɛ̍dɛ̍. Kāni̍ fo̍ndōle̍, nyɛ̄ chīɛ̄ī kēŋ ī nɔ̄lā mī ī sōli̍ 
o̍ wɔ̄sīlā lāŋ bɛ̄ŋgu̍ wo̍, ndu̍ nya̍ nɔ̄ ni̍ mī lā tōfa̍. 

17Wānā o̍ wānā to̍sāl chāa̍ŋ nu̍m lāka̍fā o̍ wɔ̄ŋgūla̍ŋ nda᷅ŋ ni᷄ŋ te̍. Lā nɔ̍ si̍o̍o̍ŋīī nīi̍, 
ya̍ Mɛ̍lɛ̄ka̍ nyāa̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

A̍ nyɛ ̍yɔn̍ūŋ niŋ̍ o̍ wɔs̄ī ŋɔm᷄mɛu̍̄ pɛŋ̄gīa̍a̍ niŋ᷄ ndo̍ o̍kɔɔ̄ ̄
18“ ‘Le̍la̍ŋ nyɛ̄ o̍ nyɛ̄ sāwāla̍ nīla̍ŋ lā dīmi̍ le̍ tōsāa̍ ndu̍yɛ̍ a̍ nyɛ̄ o̍ nyɛ̄ pɛ̄ɛ̄kūlā nīla̍ŋ 
lā dīmi̍ le̍ tōsāa̍, lā tōsa̍ ndu̍, ko̍ŋ to̍sā ni̍ mī lā hīōū lāchī a̍ cha᷄lle̍ o̍ lɛ̄ŋnde̍ŋ nde᷅ŋ 
ni᷄ŋ, mī lā wa᷄ o̍ bā nyāa̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ a̍ nya̍ le̍. 

19Ndu̍yɛ̍ lā wā ni̍ŋ nyɛ̍ dīa̍a̍ sɔ̄lāa̍ o̍ chīɔ̄ɔ̄ŋ nyāa̍ŋ ni᷄ŋ ta̍u̍ ta̍u̍, nyɛ̄ dīāā ve᷅ ni̍ŋ nya̍ 
lēpɛ̄ŋ te̍. O̍ ko̍ŋ kɔ̍ɔ̍lī, lā wānūŋ ni̍ŋ o̍ lɛ̄ŋnde̍ŋ nde᷅ŋ ni᷄ŋ o̍ bā nyāa̍ chōo̍ yɛ̍lɛ̍kɛ̍lɛ̍ɛ̍, 
nyɛ̄ o̍ nyɛ̄ yɔ̍nūŋ nya̍ le̍. 

20Mī lā nyūna̍ dɔ̍ɔ̍ āā, “Tē ŋ̄ ve᷄ lāwa̍li̍ to̍sā o̍ wɔ̄sī ŋɔ᷄mmɛ̍ū wo̍ ni᷄ŋ ndu̍yɛ̍ mī ŋ̄ 
nūūvi̍a̍a̍ nyɛ̄ dīa̍a̍ o̍ hōo̍la̍ nāāla̍ŋ ni᷄ŋ te̍, mɛ̄ɛ̄ vɛ̄ɛ̄ na̍a̍ ŋ̄ chō yɛ̄ wā nyɛ̄ dīa̍a̍ sɔ̄lāa̍ 
wɔ̄sī kōŋ?” 

21I̍ cho̍ chīɔ̄ɔ̄ŋ nyāa̍ŋ a̍ kpe̍le̍la̍ nyāla̍ īyɔ̄mnda̍ŋ sa̍lā dɔ̄wɔ̄ɔ̄ o̍ wɔ̄sī ŋɔ᷄mpu᷅m ndo̍ 
ni᷄ŋ mī to̍sa̍ mī lā sɔ̄la̍ nyɛ̄ dīa̍a̍ ta̍u̍ ta̍u̍, mbō wa᷄ bɛ̍ɛ̍ le̍ wɔ̄sīla̍ŋ lā yāa̍. 

22Ndu̍yɛ̍ lā wā ni̍ŋ nyɛ̍ dīa̍a̍ ho̍ō dīo̍o̍ mī lā tōsā wa̍lta̍ nyāla̍ ŋ̄chīɛ̄ɛ̄la̍ŋ o̍ wɔ̄sī 
ŋɔ̄ma̍a̍ wo̍ ni᷄ŋ. Lā lō ni̍ŋ ndu̍ dīo̍o̍ ha̍a̍a̍, mī lā kōū chīɔ̄ɔ̄ŋ nyāa̍ŋ nya̍ chō tōsā o̍ 
wɔ̄sī ŋɔ̄ma̍hīɔ̍ɔ̍lo̍o̍ ni᷄ŋ ndo̍ŋ. 

A̍ wāŋnda̍ nyɛm̄ ndāa̍ŋ nda̍ pīsi ̍wo̍ŋ mīŋgīo̍o̍ nda̍ o̍ bā o̍kɔɔ̄ ̄
23“ ‘Wānā o̍ wānā a̍ nɔ̍ mā pi̍si̍ wāŋndo̍ chīɛ̍i̍ o̍ bā, mī chīɛ̄ī kēŋ ī wa̍ le̍ wānā ko̍ŋ 
le̍ fɛ̍ɛ̍ŋ a̍ fɛ̍ɛ̍ŋ te̍. Kāni̍ fo̍ndōle̍, ya̍ Mɛ̍lɛ̄ka̍ ya̍ nɔ̍ lɛ̄ŋndē lēŋ ni̍. Lā chō māchūāā mɛ̄ɛ̍ 
mīālla̍ ā chō nu̍a̍ā yɛ̍, kīo̍o̍ ko̍ni̍ ya̍ I̍ ke̍ nya̍ ni̍ mī lā tōsa̍ chīɔ̄ɔ̄ŋ nyāa̍ŋ lēchōo̍. 

24Ndu̍yɛ̍ o̍ lɛ̄ŋnde̍ŋ nde᷅ŋ ni᷄ŋ ki̍nɛ̍i̍, lɛ̄ŋndē ya̍ I̍ ke̍ nya̍ le᷅ŋ nde̍ŋ, lɔ̍ɔ̍pa̍ mī wānā 
pi̍si̍ chīɛ̍i̍ wānā o̍ wāna̍ che᷅le̍ŋ o̍ bā, ā nɔ̄ fɛ̍lɛ̍ŋ mā nyu̍na̍ wāna̍ ndu̍ o̍o̍ pi̍si̍ chīɛ̄ī 
kēŋ nu̍m o̍ bā wo̍, ko̍ ō yēēma̍ le̍ mīŋgīo̍o̍ pīōndɔ̄ɔ̍ wo̍o̍. 

25Tē ō wa̍ pɛ̍ mī pɛ̄ŋnde̍ŋ lē bīī cha᷄ŋ nūm I̍sɔ̄lūɛ̍i̍nɔ̍ɔ̍ mbo̍ pīsī nyɛ̄m ndɔ᷄ŋ ŋ̄ ti᷄ŋ 
nu̍m o̍ bā, cha᷄ŋ nūm I̍sɔ̄lūɛ̍i̍nɔ̍ ko̍ŋ wāna̍ cho̍ wānāyɛ̍ī ndūɛ̄ī kpe̍e̍kpe̍i̍ye̍ wo̍, ō nɔ̄ 
di̍ mbō bāŋa̍ nyɛ̄m mu᷅ŋ nu̍m o̍ bā. 

26Tē ō wa̍ pɛ̍ māā cha᷄ŋ nūm ko̍ŋ ō nɔ̍ i̍wa̍nāya̍ kpo̍so̍ŋ le̍ nyɛ̄m mu᷅ŋ bāŋāa̍ le̍, kɛ̍ 
mi̍ ndu̍ pi̍la̍ ō dīī ni᷅ŋ dɛ̍nɛ̍ mbo̍ sɔ̄lā nyɛ̄ sɔ̄lāa̍ le̍ nyɛ̄m ndɔ᷄ŋ bāŋāa̍ nu̍m o̍ ba̍ pɛ̍, 

27ō nɔ̄ di̍ mbō bāŋa̍ nyɛ̄m ndɔ᷄ŋ. Kɛ̄ ndu̍yɛ̍ tē ō wa̍ nyɛ̄m mu᷅ŋ bāŋāa̍ pɛ̍, ō nɔ̄ mbō 
chɔ᷄m wɔ̄sīla̍ lo̍ le̍ chīŋāa̍ le̍ mī nyɛ̄ o̍ nyɛ̄ ō wa̍ ō bāŋa᷄ŋ nda̍ŋ, ndu̍yɛ̍ a̍ nyɛ̄ wānā 
ko̍ŋ ō sɔ̄la̍ o̍ wɔ̄sīla̍ hi̍o̍ū ni᷅ŋ nda̍ŋ bɛ̄ŋgu̍ wo̍. Wɔ̄sīlā tɔ̄la̍ cho̍ lō le̍ wɔ̄sīlā be̍le̍-
ŋu̍ɛ̍ɛ̍nu̍la̍ŋ chīŋāa̍ la̍ŋ, tē lā fāŋa̍ nyɛ̄ wānā ko̍ŋ ō sɔ̄la̍ o̍ wɔ̄sīla̍ hi̍o̍ū la̍ŋ bɛ̄ŋgu̍ la̍ŋ 
pɛ̍, nyɛ̄ o̍ nyɛ̍ lo̍ le̍ pāāwāa̍ le̍ wɔ̄sīlā tɔ̄la̍ lo̍ la̍ŋ pɛ̍, wānā ko̍ŋ ō nɔ̄ mbō pāāwa̍ kpo̍u̍ 
ma̍lāŋ o̍ sɔ̍lā nyɛ᷅m mu᷅ŋ. 

28Kɛ̍ tē wānā ko̍ŋ ō nɔ̍ kpa̍āya̍ o̍ ba̍ŋa̍ nyɛ̄ ndɔ̄ ko̍ŋ te̍, wānā ko̍ŋ ō nɔ̄ mbō chu᷄m 
mī wɔ̄sī be̍le̍-ŋu̍ɛ̍ɛ̍no̍o̍ ō fūūlu̍u̍, wɔ̄sī wānā o̍ wānā nɔ̍ mbō mīŋgi̍ nyɛ̄m ndɔ̍ŋ sɔ̄lā 
ve̍. Tē wɔ̄sī kōŋ ō fūūlu̍u̍ pɛ̍, wānā kōŋ nyɛ̄ ndɔ̄ɔ̍ mīīŋgu̍ ndu̍ o̍ bā. 

29Tē wāŋndo̍ ō lēndu̍l chīɛ̄ī ndɔ̄ɔ̍ o̍ chi̍e̍e̍ cho̍ ō bālāā a̍ sāāsā ka̍lā ka̍lāa̍ wo̍ pɛ̍, 
wānā ko̍ŋ ō nɔ̄ wɔ̄sīo̍o̍ ō pīlɛ̍ le̍ mbō bāŋa̍ chīɛ̄ī ndɔ̍ ko̍ŋ chɔ̍ŋ a̍ te̍le̍ŋ o̍ pi̍si̍ ndu̍ 
wo̍. Wānā ko̍ŋ ō nɔ̄ mbō bāŋa̍ chīɛ̄ī ndɔ̄ ko̍ŋ o̍ wɔ̄sī kōŋ ni᷄ŋ. 

30Kɛ̍ tē ō bāŋa̍ ndu̍ o̍ wɔ̄sīī pīlɛ̍i̍ kēŋ bɛ̄ŋgu̍ le̍, mɛ̄ɛ̍ chīɛ̄ī kōŋ ō cho̍ lɛ̍ le̍ ndu̍ le̍. 
Wāna̍ o̍ le̍ndu̍l chīɛ̄ī kōŋ o̍ bā wo̍ nda̍ yu̍ŋgu̍ ndɔ̄ɔ̍ nda̍ nɔ̍ ni᷅ŋ nyɛ̄m kɛ᷅ŋ mu᷅ŋ le̍ 
fɛ̍ɛ̍ŋ a̍ fɛ̍ɛ̍ŋ ni̍ŋ. Ndu̍yɛ̍ ā yɔ᷄ŋ bɛ̍ɛ̍ mī wɔ̄sī nyɛ̄ o̍ nyɛ̄ ō nɔ̄ mbō sɔ̄la̍ bāŋa᷄ŋndo̍ ve̍ ī 
fūūlu̍u̍, wānā ko̍ŋ ō sɔ̍lā lɛ̍ chīɛ̄ī kōŋ te̍. 

31Kɛ̍ chīɛ̄īla̍ cho̍ o̍ sɔ̄ndɔ̄kɔ̍lta̍ cho̍ la̍ ba̍lāā a̍ lāsāāsā le̍ la̍ŋ ki̍nɛ̍i̍, tē wāŋndo̍ ō 
lēndu̍l chīɛ̄ī ndɔ̄ wa̍ā le̍nde̍ pɛ̍, wānā ko̍ŋ ō nɔ̄ di̍ mbō bāŋa̍ chīɛ̄ī ndɔ̄ ko̍ŋ le̍ te̍le̍ŋ 
o̍ te̍le̍ŋ, mɛ̄ɛ̍ wāŋndo̍ ō nɔ̄ nu̍a̍ā di̍o̍o̍ le̍ nyɛ̄m ndɔ᷄ŋ bāŋāa̍ yɛ̍. Ndu̍yɛ̍ tē wānā ko̍ŋ 
ō nɔ̄la̍ ndu̍ bāŋā le̍, tē wɔ̄sīī bāŋa᷄ŋnde̍ ī fūūlu̍u̍ pɛ̍, wānā ko̍ŋ ō nɔ̄ mbō sɔ̄la̍ chīɛ̄ī 
ndɔ̄ɔ̍. 

32Kɛ̍ Li̍va̍īya̍ o̍ chi̍e̍e̍ŋ nda᷄ŋ ni᷄ŋ ki̍nɛ̍i̍, tē ō pīlɛ̍ ō pīsi̍ chīɛ̄ī ndɔ̄ɔ̍ wānā o̍ wānā o̍ bā 
pɛ̍, ō nɔ̄ di̍ mbō mīŋgi̍ chīɛ̄ī ndɔ̄ ko̍ŋ pīōndɔ̄ɔ̄ te̍le̍ŋ o̍ te̍le̍ŋ. 

33Wānāa̍ ma̍lā wa̍nāā sōlīāā lāsa̍lāa̍ wa̍ ki̍nɛ̍i̍, nyɛ̄ o̍ nyɛ̄ ō pīlɛ̍ lēndu̍l wānā o̍ wānā 
o̍ bā pɛ̍, ō nɔ̄ di̍ mbō bāŋa̍ nyɛ̄ ndɔ̄ ko̍ŋ te̍le̍ŋ o̍ te̍le̍ŋ. O̍ chi̍e̍e̍ŋ nda᷄ŋ ni᷄ŋ ki̍nɛ̍i̍, tē ō 
pīlɛ̍ ō lēndu̍l chīɛ̄ī ndɔ̄ɔ̍ pɛ̍, kɛ̍ mbō nɔ̄la̍ chi̍ɛ̍ī ndɔ̄ ko̍ŋ bāŋā le̍, tē wɔ̄sīī be̍le̍-
ŋu̍ɛ̍ɛ̍nu̍e̍i̍ ī fūūlu̍u̍ pɛ̍, chīɛ̄ī ndɔ̄ ko̍ŋ ō nɔ̄ mbō mīīŋgu̍ ndu̍ o̍ bā. Kāni̍ fo̍ndōle̍, 
Li̍va̍īya̍ wa̍ ki̍nɛ̍i̍, chīɛ̄īlā ndāla̍ nda̍ sɔ̄la̍ o̍ chi̍o̍o̍ŋ ni᷄ŋ nda̍ŋ, la̍ŋ la̍ cho̍ nyɛ̄m nda̍ 
ŋ̄ki̍ɔ̍ŋ I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ ni̍. 

34Kɛ̍ fo̍ndāŋndā māndāālā chɔ̄lūāā cho̍ chi̍e̍e̍ŋ nda᷄ŋ lā bālāā la̍ŋ ki̍nɛ̍i̍, lā nɔ̍ mī lā 
pīsi̍ŋ te̍, fo̍ndōle̍, fo̍ndāŋnda̍ cho̍ le̍ nda̍ le̍ fɛ̍ɛ̍ŋ a̍ fɛ̍ɛ̍ŋ nda̍ŋ la̍ cho̍ ni̍. 

Sāwāla̍ cho̍ a̍ wānāā tāmbɛi̍y̍a̍ kūēēla̍ŋ wūūwo̍ o̍kɔɔ̄ ̄la̍ŋ 
35“ ‘Tē cha᷄ŋ nūm I̍sɔ̄lūɛ̍i̍nɔ̍ɔ̍ ō wa̍ nu̍m īkɛ̄i̍ pɛ̍ ma̍ chā māā pɛ̄ŋnde̍ŋ lē bīī ndu̍ māā 
ō nɔ̍lā mbō sɔ̄la̍ nyɛ̄ o̍ nyɛ̄ a̍ bā ndɔ̍ le̍ pɛ̍, ma̍la̍ ndu̍ mɛ̄ɛ̍ ŋ̄ mālā nu̍a̍ā wāna̍ lēkāa̍ 
kɛ̄lɛ̄ŋgāā mīa̍l hi᷅ŋ nu̍m o̍ bɛ̄ŋgu̍ cho̍o̍ le̍ te̍le̍ŋ bi̍ŋgī wo̍ yɛ̍. Chu̍a̍ ndu̍ mbō wa̍ mīāl 
nūm. 

36Ndu̍yɛ̍ tē cha᷄ŋ nūm I̍sɔ̄lūɛ̍i̍nɔ̍ ko̍ŋ ō bīī nu̍m kūo̍o̍ o̍ bā pɛ̍, he̍ndūl ndu̍ ba̍na̍sīi̍ 
le̍cho̍ō le̍, ɔ̄ɔ̄ mā nu̍u̍va̍ tɔ̄nɔ̄ o̍ tɔ̄nɔ̄ ndu̍ o̍ īdīāl o̍ nɛ̄ī o̍ nɛ̄ī ni᷄ŋ. Lā nɔ̄ mī lā wo᷄ ya̍ 
Mɛ̍lɛ̄ka̍ o̍ sūɛ̍i̍ wa̍ā le̍nde̍ ni̍ŋ. Ā nɔ̄ mā to̍sa̍ mi̍ cha᷄ŋ nūm I̍sɔ̄lūɛ̍i̍nɔ̍ ko̍ŋ ō hīōū lāchī 
a̍ wāa̍ nu̍m īkɛ̄i̍. 

37Wu̍ū ndu̍ nyɛ̄ sɔ̄lāa̍ kūo̍o̍ mā hēndu̍l ndu̍ ba̍na̍sīi̍ le̍cho̍ō le̍, ɔ̄ɔ̄ mā pi̍si̍ ndu̍ nyɛ̄ 
dīa̍a̍ o̍ bā le̍ tɔ̄nɔ̄ɔ̍ sɔ̄lāa̍ le̍. 

38Ya̍ cho̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ ba̍ŋa̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍ 
mi̍ hu᷅ŋ a̍ nya̍ mi̍ hu̍ŋ ke᷅ nya̍ lɛ̄ŋndē Ke̍nāŋnde̍ŋ, ndu̍yɛ̍ mī wa̍ Mɛ̄lɛ̄ka̍ nyā. 

39Tē pɛ̄ŋnde̍ŋ lē bīī cha᷄ŋ nūm I̍sɔ̄lūɛ̍i̍nɔ̍ɔ̍ pɛ̍, mbō kɔ̍ cha᷅l nu̍m o̍ bā o̍ lāndēi̍ ni᷄ŋ, 
sa̍a̍ŋgīāā ndu̍ māā chɛ̄ le̍. 

40Bi̍i̍ ndu̍ mɛ̄ɛ̍ ŋ̄ bīī bu̍ɛ̍ī nu̍m wa̍llo̍, ɔ̄ɔ̄ mɛ̄ɛ̍ ŋ̄ bīī wa᷅na̍ lēkāa̍ o̍ hi᷅ŋ nu̍m o̍ bɛ̄ŋgu̍ 
cho̍o̍ le̍ te̍le̍ŋ bi̍ŋgī wo̍ yɛ̍. Cha᷄ŋ nūm I̍sɔ̄lūɛ̍i̍nɔ̍ ko̍ŋ ō nɔ̄ mbō tōsa̍l nu̍m wa̍llo̍ ha̍a̍a̍ 
mī wɔ̄sī be̍le̍-ŋu̍ɛ̍ɛ̍no̍o̍ ō fūūlu̍u̍. 

41Tē wɔ̄sī kōŋ ō fūūlu̍u̍ pɛ̍, ā nɔ̄ mā ma̍l ndu̍ mbō mīīŋgu̍ o̍ būŋgɛ̄ī ndūɛ̍i̍ ni᷄ŋ, o̍ 
nyɛ̄m ndɔ᷄ŋ ke᷅ŋ fi̍nyāā ndūāā ma̍māa̍ ā me᷄l ndu̍ wo̍ŋ chōo̍ nda̍ chūāā ndūa̍a̍. 

42Kāni̍ fo̍ndōle̍ nya̍ wāŋnda̍ I̍sɔ̄lūɛ̄ī, bu̍ɛ̍i̍yāā nīa̍a̍ nya̍ chō ni̍, nya̍ ya̍ I̍ so̍li̍ o̍ lɛ̄ŋndē 
I̍chi̍pīle̍ŋ ni᷄ŋ ni̍. Ō kɛ᷅ kɛ̄ ō nɔ̍ mbō wa̍ ō pīsīāā o̍ lēchɛ̄ ni᷄ŋ te̍. 

43Ndu̍yɛ̍ tē cha᷄ŋ nūm I̍sɔ̄lūɛ̍i̍nɔ̍ɔ̍ ō kɔ᷄ cha᷅l nu̍m o̍ bā o̍ lāndēi̍ ni᷄ŋ pɛ̍, bi̍ī ndu̍ bīyɔ̄ɔ̄ 
wɔ̄ɔ̍ŋ te̍, lā wo᷄ ya̍ Mɛ̍lɛ̄ka̍ nyāa̍. 

44Tē lā yēēma̍ chīa̍a̍ pɛ̍, ā pīāāndū ni̍ ā lāāndū ni̍, lā pīāndū nda̍ lɛ̄ŋīi̍ ba̍lu̍ nya̍ ve̍ 
o̍ bā. 

45O̍ ko̍ŋ kɔ̍ɔ̍lī, wānāā lēkāa̍wa̍a̍ hi᷅ŋ le̍ nya̍ cha᷄lle̍ tɛ̄ɛ̄ŋ nda̍ ni̍, chūāūwāā ndāa̍ nda̍ 
vēlū o̍ lɛ̄ŋndē nyāle̍ŋ ni᷄ŋ nda̍ ni̍, lā pīāndū vɛ̍lɛ̄ ka̍ŋ mī lā sīīŋgu̍u̍ nda̍ chīa̍a̍ nyā. 
O̍ ko̍ŋ, mā sīmnu᷄ŋ nyɛ᷅m nyāa̍ŋ ŋ̄kɛ᷅. 

46Chīāā nya̍ pīāndū ka̍ŋ, nda̍ lā mēl chu̍a̍u̍wāā nyāa̍ nda̍ māā nyɛ̄m ŋ̄kɛ᷅, mā wa᷄ 
chīāā nyāa̍ le̍ fɛ̍ɛ̍ŋ a̍ fɛ̍ɛ̍ŋ. Kɛ̍ wānā o̍ wānā a̍ bi̍ī cha᷄ŋ nūm I̍sɔ̄lūɛ̍i̍nɔ̍ɔ̍ bīyɔ̄ɔ̄ lēchīɔ̍ɔ̍ 
mā ha̍ndu̍ ndu̍ nyɛ̄ kīndīlāā chōo̍ le̍. 

47Mī ī yɔ̄nu̍ŋ dɔ̍ɔ̍ mī wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ō pīlɛ̍ ō sūl. O̍ ko̍ŋ kɔ̍ɔ̍lī, 
mī pɛ̄ŋnde̍ŋ lē bīī I̍sɔ̄lūɛ̍i̍ya̍a̍ nda̍ chīɛ̄ɛ̄li̍āŋ nda̍ ō pīlɛ̍, mī I̍sɔ̄lūɛ̍i̍nɔ̍ ko̍ŋ ō kɔ̍ cha᷅l 
wāna̍ lēkāa̍ ko̍ŋ o̍ bā o̍ lāndēi̍ ni᷄ŋ, ɔ̄ɔ̄ mbō kɔ᷄ cha᷅l wāna̍ lēkāa̍ ko̍ŋ wānāa̍ fu̍la̍ o̍ 
yu̍ŋgu̍ ndɔ̄ɔ̍ chōo̍ wa̍ ō pīlɛ̍ o̍ bā o̍ lāndēi̍ ni᷄ŋ. 

48Tē ī yɔ̄nu̍ŋ le̍nde̍ pɛ̍, I̍sɔ̄lūɛ̍i̍nɔ̍ ko̍ŋ ō nɔ̄ di̍ mbō sɔ̄la̍ bāŋa᷄ŋndo̍ o̍ lāndīī kēŋ 
bɛ̄ŋgu̍. Wānāyɛ̍ī ndūɛ̍i̍ ī nɔ̄ di̍ mī ī bāŋa̍ ndu̍ wāna̍ lēkāa̍ kōŋ o̍ bā. 

49Ō wa̍ bo᷅m ndɔ̄, ō wa̍ to̍o̍ŋgo̍o̍ ndɔ̄, ɔ̄ɔ̄ ō wa̍ wānāyɛ̍ī ndūɛ̄ī kpe̍e̍kpe̍i̍ye̍ ī pīlɛ̍, ō 
nɔ̄ di̍ mbō bāŋa̍ I̍sɔ̄lūɛ̍i̍nɔ̍ ko̍ŋ. Tē ō sɔ̄la̍ yɛ̍ wānā o̍ wāna̍ ba̍ŋa̍ ndu̍ le̍, tē te̍le̍ŋ 
fu̍u̍lu̍u̍ pɛ̍, mbō sɔ̄la̍ nyɛ᷄, ndu̍ pi̍la̍ ba̍ŋa̍ŋ. 

50Le̍ mī I̍sɔ̄lūɛ̍i̍nɔ̍ɔ̍ ho̍ō ō sɔ̄la̍ bāŋa᷄ŋndo̍, ndu̍ ni̍ a̍ wāna̍ lēkāa̍ o̍ cho̍ o̍ bā o̍ chɛ̄le̍ŋ 
ni᷄ŋ ndo̍, ā nɔ̄ mā chɔ᷄m wɔ̄sīla̍ŋ chɔ̍ŋ a̍ wɔ̄sī o̍ pi̍si̍ŋ o̍ chɛ̄lēlēŋ ni᷄ŋ ndo̍, ha̍a̍a̍ mbō 
fūūlu̍u̍ o̍ wɔ̄sīī bāŋa᷄ŋnde̍. Tē ā chɔ᷄m wɔ̄sīlā lāŋ pɛ̍, wɔ̄sīla̍ cho̍ lō le̍ wɔ̄sīī be̍le̍-
ŋu̍ɛ̍ɛ̍no̍o̍ chīŋāa̍ la̍ŋ, I̍sɔ̄lūɛ̍i̍nɔ̍ ko̍ŋ ō pāāwa̍ wāna̍ lēkāa̍ ko̍ŋ le̍ wɔ̄sīlā lāŋ. Ndu̍yɛ̍ 
mɛ̄ɛ̍ nda̍ pāāwā wa᷅na̍ wa̍llo̍ pāāwā lēpāla̍a̍ le̍ wɔ̄sīo̍o̍ kpu̍lu̍ku̍u̍ yɛ̍ le̍nde̍ o̍ nɔ̍ ni̍ 
mbō pāāwa̍ wāna̍ lēkāa̍ ko̍ŋ le̍ wɔ̄sīlā tɔ̄la̍ lo̍ la̍ŋ nda̍ŋ. 

51Tē wɔ̄sīla̍ŋ lā lo̍ wɔ̄ pɛ̍ ta̍u̍, mɛ̄ɛ̍ le̍nde̍ ko̍ni̍ o̍ nɔ̍ ni̍ mbō pāāwa̍ wāna̍ lēkāa̍ ko̍ŋ. 

52Tē wɔ̄sīla̍ lo̍ le̍ chīŋāa̍ la̍ŋ lā lo̍ lɛ̍ lā bɔ̄ɔ̍ le̍, mɛ̄ɛ̍ le̍nde̍ ko̍ni̍ o̍ nɔ̍ vɛ̄lɛ̄ le̍ nyɛ̄ sɔ̄lāa̍ 
pāāwāa̍ kpɛ̍ndɛ̍ ni̍. 

53Ndu̍yɛ̍ te̍le̍ŋ I̍sɔ̄lūɛ̍i̍nɔ̍ɔ̍ ho̍ō ō chō wā wāna̍ lēkāa̍ ko̍ŋ o̍ bā o̍ lāndēi̍ ni᷄ŋ ndo̍, 
wāna̍ lēkāa̍ ko̍ŋ ō nɔ̄ mbō bīī I̍sɔ̄lūɛ̍i̍nɔ̍ɔ̍ ho̍ō mɛ̄ɛ̍ nda̍ bīī wa᷅na̍ wa̍li̍ nda̍ chūā le̍ 
ndu̍ pāāwāa̍ a̍ wɔ̄sīo̍o̍ŋ ndo̍ yɛ̍. Nya̍ I̍sɔ̄lūɛ̍i̍ya̍a̍ tu̍a̍a̍ lā nɔ̍ mī lā lo̍ tōfāa̍ mī wāna̍ 
lēkāa̍ ko̍ŋ ō wa̍ I̍sɔ̄lūɛ̍i̍nɔ̍ ko̍ŋ bīyɔ̄ɔ̍ ō kālā ka̍lā le̍. 

54Tē I̍sɔ̄lūɛ̍i̍nɔ̍ɔ̍ ho̍ō ō sɔ̄la̍ dɔ̍ɔ̍ bāŋa᷄ŋ kpo̍sōŋ o̍ wɔ̄sīla̍ŋ nda᷅ŋ bɛ̄ŋgu̍ le̍, mbō lo̍ o̍ 
ko̍ŋ mī wɔ̄sī be̍le̍-ŋu̍ɛ̍ɛ̍no̍o̍ ō fūūlu̍u̍, mɛ̄ɛ̍ I̍sɔ̄lūɛ̍i̍nɔ̍ ko̍ŋ nda̍ chūāā ndūāā kpo̍u̍ ā 
nɔ̄ mā sɔ̄la̍ bāŋa᷄ŋndo̍. 

55Kāni̍ fo̍ndōle̍, ya̍ Mɛ̍lɛ̄ka̍ I̍ chu̍a̍ māchūāā nya̍ wāŋnda̍ I̍sɔ̄lūɛ̄ī māā bu̍ɛ̍i̍yāā ni̍. 
Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.’ ” 

Lɛ̄vi̍ti̍kɔ̍ɔ̄ 26 

Tē wānā tu̍e̍ī Mɛl̄ɛk̄a̍ dīōm pɛ,̍ sa̍lālā o̍ du̍a̍ū nu̍m nda̍ŋ 
(Dītɔ̍nɔ̍mi̍ī 7:12-24; 28:1-14) 



281 

 

 
Kisi Bible Quick 

© 2013 Bible Society in Liberia. 
 

 
 

 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l I̍sɔ̄lūɛ̍i̍ya̍ āā, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ni̍. Lā to̍o̍sīāā pīɔ̄m o̍ pīɔ̄m, ɔ̄ɔ̄ mī lā tōōsi̍a̍a̍ nyɛ̄ o̍ nyɛ̄ chēle̍ŋ māā 
wāna̍ chi̍e̍e̍, ɔ̄ɔ̄ mī lā sīmi̍ nyɛ̄ o̍ nyɛ̄ māā lēsūŋgbu̍, ɔ̄ɔ̄ mī lā sīmi̍ pōūtā sīālāā o̍ 
lɛ̄ŋnde̍ŋ nde᷅ŋ ni᷄ŋ mī lā tūndu᷄ŋ mī lā sōōlu̍u̍ mu̍ŋ māā mɛ̄lɛ̄ka̍ā nyā le̍. 

2Lā ke̍ pa̍a̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ, ndu̍yɛ̍ mī lā nɔ̄ vɛ̄lɛ̄ bɛ̄ɛ̄le̍ŋ le̍ fo̍ndā ni̍ nya̍ 
sōōlūū ya̍ wo̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

3“Tē lā tōsa̍ nyɛ̄ sāwāla̍ nīla̍ŋ lā dīmi̍ wo̍ pɛ̍, ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ pɛ̄ɛ̄kūlā 
nīla̍ŋ lā dīmi̍ le̍ to̍sāa̍ mī lā tōsa̍ ndu̍ pɛ̍, 

4I̍ wa᷅ ni̍ŋ pi̍ɔ̍ɔ̍ yɔ̄ŋndo̍ o̍ lɛ̄ŋndē nyāla̍ŋ ni᷄ŋ a̍ te̍le̍ŋnda̍ pīɔ̍ɔ̍ ō nɔ̄ le̍ sīa̍a̍ la̍ŋ, o̍ ko̍ŋ, 
mī to̍sa̍ mī tɔ̄lɔ̄ɔ̄lā nyāla̍ŋ lā na᷄ŋ mī lā kōm ta̍u̍ ta̍u̍ o̍ chīɔ̄ɔ̄ŋ nyāa̍ŋ ni᷄ŋ, ndu̍yɛ̍ mī 
kpe̍le̍la̍ nyāla̍ īyɔ̄mnda̍ŋ lā kōm ta̍u̍ ta̍u̍. 

5Lā sɔ̄lā ni̍ŋ nyɛ̍ dīa̍a̍ o̍ chīɔ̄ɔ̄ŋ nyāa̍ŋ ni᷄ŋ ha̍a̍a̍, lā lō ni̍ŋ wi̍tīi̍ŋ nyāa̍ŋ a̍ ba̍a̍līi̍ŋ 
nyāa̍ŋ lɔ̄ɔ̍ mī kīle̍pīi̍ya̍ŋ ma̍ŋ ma̍ di̍ū o̍ kpe̍le̍la̍ nyāla̍ŋ ni᷄ŋ le̍ kēndīo̍o̍. Ndu̍yɛ̍, lā lō 
ni̍ŋ ma̍ŋ ke̍ndīo̍o̍ mī te̍le̍ŋ lāwa̍llo̍ ō fūūlu̍u̍ o̍ chīɔ̄ɔ̄ŋ nyāa̍ŋ ni᷄ŋ. Nyɛ̄ dīa̍a̍ ō wā ni̍ŋ 
nya̍ o̍ bā ha̍a̍a̍ mɛ̄ɛ̍ nya̍ yēēmā ni̍ŋ le̍ dīo̍o̍ yɛ̍ le̍nde̍ nya̍ dīā ni̍ŋ ni̍. O̍ ko̍ŋ kɔ̍ɔ̍lī, lā 
wānūŋ ni̍ŋ o̍ lɛ̄ŋndē nyāle̍ŋ ni᷄ŋ o̍ bā nyāa̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ ni̍ŋ 
wa̍nā o̍ wānā le̍. 

6“I̍ cho̍ to̍sā ni̍ŋ mī kɔ̄l nyūlōo̍ ō wa̍ o̍ lɛ̄ŋndē nyāle̍ŋ ni᷄ŋ kpo̍u̍. Wānā o̍ wānā lā 
hīnīŋ ni̍ŋ mī lā lɔ̄lnu̍ŋ, nyɛ̄ o̍ nyɛ̄ nɔ̍lā mbō dɔ̄ū nya̍ īsīōōŋ te̍. O̍ ko̍ŋ kɔ̍ɔ̍lī, vīsīāā 
bīyāā kpo̍u̍ I̍ cho̍ nda̍ sōlī o̍ lɛ̄ŋndē nyāle̍ŋ ni᷄ŋ, ndu̍yɛ̍ mī to̍sa̍ chɔ̄ū o̍ chɔ̄ū ō lu̍e̍ī 
o̍ lɛ̄ŋndē nyāle̍ŋ ni᷄ŋ te̍. 

7Lā nyāānūŋ ni̍ŋ ya̍a̍mɔ̍ɔ̍wa̍a̍ nyāa̍ kɔ̄ɔ̄lī, ndu̍yɛ̍ mī lā dīu̍ nda̍ a̍ mɔ̄ɔ̄ŋ nyāa̍ŋ 
fāŋndo̍ŋ. 

8Wānāā ŋūɛ̍ɛ̍nu̍ nya̍ tɛ̄ɛ̄ŋ ā nɔ̄lā ni̍ŋ mā tōū ya̍a̍mɔ̍ɔ̍wa̍ kɛ̄mɛ̄. O̍ ko̍ŋ kɔ̍ɔ̍lī, wāŋnda̍ 
kɛ̄mɛ̄ nya̍ tɛ̍ɛ̍ŋ ā nɔ̄lā ni̍ŋ mā tōū ya̍a̍mɔ̍ɔ̍wa̍a̍ nyāa̍ wāa̍la̍ŋ tɔ̍. Lā yām ni̍ŋ 
ya̍a̍mɔ̍ɔ̍wa̍a̍ nyāa̍ ndu̍yɛ̍ mī lā dīu̍ nda̍ a̍ mɔ̄ɔ̄ŋ nya̍ŋ fāŋndo̍ŋ. 

9I̍ cha᷅ ni̍ŋ nya̍ nyīnā, ndu̍yɛ̍ mī to̍sa̍ mī lā kūi̍ kūīyo̍ pīla̍ o̍ lɛ̄ŋndē nyāle̍ŋ ni᷄ŋ, 
ndu̍yɛ̍ kpe̍ma̍ ya̍ I̍ yi̍i̍ a̍ nya̍ wo̍ mī lo̍ o̍ kpe̍ma̍ ko̍ŋ chōo̍. 

10Ko̍nda̍la̍ nyāla̍ŋ lā pīā ni̍ŋ cha̍ cha̍ a̍ nyɛ̄ dīa̍a̍, nyɛ̄ dīa̍a̍ lō ni̍ŋ nya̍ o̍ bā o̍ lāko̍nda̍ 
mi̍ ho̍ō vēsa̍ o̍ chīɔ̍ɔ̍ŋ ni᷄ŋ. Nyɛ̄ dīa̍a̍ wā ni̍ŋ nya̍ o̍ bā ha̍a̍a̍, mɛ̄ɛ̍ mī lā kpēēŋa̍ ō 
pāāndōo̍ le̍ ō sɛ̄nɛ̄īyo̍ dɔ̄wɔ̄ɔ̍. 

11Yā Mɛ̄lɛ̄ka̍ pīla̍ I̍ wa᷅ ni̍ŋ nya̍ īchāli̍ tɛ̍ɛ̄ŋ, ndu̍yɛ̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ I̍ mu̍lūl lɛ̍ nya̍ kɔ̄ɔ̍ 
le̍. 

12I̍ wa᷅ ni̍ŋ a̍ nya̍ lātu̍lu̍, ndu̍yɛ̍ mī hi̍o̍ū lāchī a̍ wāa̍ Mɛ̄lɛ̄ka̍ nyā, mī nya̍ bɛ̍ɛ̍ mī lā 
wa̍ wānāā nī. 

13Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, 
māā lā wa᷅ lɛ̄ lāchɛ̄ nda̍ o̍ bā le̍. Wōlɔ̄ɔ̄lā lūsu̍lɛ̍i̍la̍ wa̍ nya̍ o̍ lēbōl la̍ŋ mi̍ fa̍ŋā la̍ŋ 
nya̍ o̍ lēbōl, mi̍ to̍sa̍ lā cho̍ lɛ̍ wāna̍ o̍ wāna̍ o̍ bā bɛ̄ŋgu̍ le̍.” 

Tē wānā so̍li ̍Mɛl̄ɛk̄a̍ dīōm pɛ,̍ dɛn̍ɛ ̍pa̍lāā o̍ tu̍sī nu̍m chōo̍ wo̍ 
(Dītɔ̍nɔ̍mi̍ī 28:15-68) 

14Mi̍ Mɛ̄lɛ̄ka̍ dīmūl I̍sɔ̄lūɛ̍i̍ya̍ āā, “Kɛ̍ ndu̍yɛ̍ nyɛ̄ o̍ nyɛ̄ sāwāla̍ nīla̍ŋ lā dīmi̍ le̍ tōsāa̍, 
ndu̍yɛ̍ a̍ nyɛ̄ o̍ nyɛ̄ pɛ̄ɛ̄kūlā nīla̍ŋ lā dīmi̍ te̍ lā tōsa̍ ndu̍ le̍, 

15mī lā kɛ̄ɛ̍ sāwāla̍ la̍ŋ ndu̍yɛ̍ a̍ pɛ̄ɛ̄kūlā lāŋ, nyɛ̄ o̍ nyɛ̄ la̍ di̍mi̍ le̍ tōsāa̍ mī lā tōsa̍ 
ndu̍ le̍, mī lā tɛ̄ɛ̄mbu̍u̍ kpe̍ma̍ ya̍ I̍ yi̍i̍ a̍ nya̍ wo̍ pɛ̍, 

16sɔ̄ɔ̍ŋ ya̍ I̍ to̍sā ni̍ŋ a̍ nya̍ ki̍nɛ̍i̍ yo̍ŋ mu̍ŋ wa᷅ ni̍ŋ mu᷅ŋ ni̍. I̍ cho̍ tōsā mī sīōōŋīī 
bɛ̄ndūe̍i̍ ī bīī nya̍ o̍ lēpīlɛ̍ ni᷄ŋ kpe̍ ndu̍yɛ̍ mī to̍sa̍ mī nāālā ŋ̄kɔ̄ŋnja̍la̍ŋ lā tīu̍ nya̍ 
tɛ̄ɛ̄ŋ. O̍ ko̍ŋ kɔ̍ɔ̍lī, mī to̍sa̍ mī nāā dīāllūŋ tūū kālā ka̍lāa̍, o̍ su̍u̍mīāā wa̍nā ndu̍yɛ̍ 
mbō sɔ̄ɔ̄si̍a̍a̍ nu̍m kpo̍u̍ wo̍ ō de᷄l nya̍ tɛ̄ɛ̄ŋ, ndu̍yɛ̍ mbō tīu̍ kpo̍u̍. O̍ ko̍ŋ kɔ̍ɔ̍lī, lā 
tōsā ni̍ŋ wa̍lta̍ nyāla̍ ŋ̄chīɛ̄ɛ̄la̍ŋ kɛ̍ lā di᷅ la̍ŋ tɔ̄nɔ̄ le̍. Ya̍a̍mɔ̍ɔ̍wa̍a̍ nyāa̍ nda̍ di̍ā ni̍ŋ 
chīɔ̄ɔ̄ŋ nyāŋ mu̍ŋ tɔ̄nɔ̄ ni̍. 

17I̍ cho̍ nya̍ kɔ̄ɔ̍ mūlūl ndu̍yɛ̍ mī to̍sa̍ mī ya̍a̍mɔ̍ɔ̍wa̍a̍ nyāa̍ ā yēm nya̍. Wānāa̍ tu̍l 
nya̍ yɛ̄le̍ŋ nda̍ mī to̍sa̍ mā wa̍ nya̍ chōo̍ la̍ma̍sā. O̍ ko̍ŋ kɔ̍ɔ̍lī, lā pīā ni̍ŋ a̍ sīōōŋīī 
bɛ̄ndūe̍i̍ ha̍a̍a̍, wānā o̍ wānā ve᷅ ni̍ŋ nya̍ tōūwɔ̄ɔ̄ le̍ mī lā nyāānu̍ŋ. 

18“Ndu̍yɛ̍ tē mu᷅ŋ ŋ̄ kēēku̍ nya̍ chōo̍ pɛ̍ kpo̍u̍, mī lā tūi̍i̍ ya̍ dīōm te̍, I̍ chɔ̍ɔ̍lu̍ nya̍ 
vɛ̄lɛ̄ nyɛ̄ pālāa̍ chēle̍ŋ hāndɔ̄ɔ̄ chōo̍ sa̍lā ŋɔ᷄mmɛ̍ū, kāni̍ fo̍ndōle̍ le̍ yɔ̄ŋndā nyāla̍ 
wɔ̍ɔ̍ŋnda̍ŋ. 

19Mī to̍sa̍ mī yōŋgā bɛ̍ndū nya̍ wa̍ kīōlɔ̄ɔ̍ le̍ kpāāya̍ nyā nɔ̄ wo̍ wo̍ ō mɛ̄ɛ̄lū. Mī ha̍la̍ 
cho̍ nya̍ ō lānda᷄ŋ cho̍o̍ mbō kē nya̍ pīɔ̍ɔ̍ wo̍ ō kēndū, māā īchīli̍ŋ, le̍ pīɔ̄ɔ̄ lēpɛ̄ŋndo̍. 
O̍ ko̍ŋ mī lɛ̄ŋndē nyāle̍ŋ lē yɔ̄nu̍ŋ le̍ ka̍lā ka̍lā, to̍fa̍ wɔ̍ ko̍ mɛ̄ɛ̍ chīli̍ŋi̍i̍ būlɔ̍ŋsīi̍ye̍ ī 
chō nu̍a̍ā yɛ̄. 

20Lā wā ni̍ŋ yɔ̍kpāa̍ o̍ chīɔ̄ɔ̄ŋ nyāa̍ŋ ni᷄ŋ a̍ o̍ kpe̍le̍la̍ nyāla̍ŋ ni᷄ŋ fo̍ndō fu̍u̍, kāni̍ 
fo̍ndōle̍, lɛ̄ŋndē nyāle̍ŋ lē ve᷅ ni̍ŋ nyɛ᷅ nāŋɔ̄ɔ̄ le̍, ndu̍yɛ̍ yɔ̄mīī nyɛ̄i̍ bɛ̍ɛ̍ ī ve᷅ ni̍ŋ ko̍mɔ̄ɔ̄ 
o̍ kpe̍le̍la̍ nyāla̍ŋ ni᷄ŋ te̍. 

21“Tē mu̍ŋ ŋ̍ ke̍e̍ku̍ vɛ̄lɛ̄ nya̍ chōo̍ pɛ̍ kpo̍u̍, mī lā hīōū lāchī a̍ ya̍ dīōmndo̍ sōlīo̍o̍, 
mī lā tūi̍i̍ ya̍ dīōm te̍, I̍ chɔ̍ɔ̍lu̍ nya̍ vɛ̄lɛ̄ nyɛ̄ pālāa̍ chēle̍ŋ hāndɔ̄ɔ̄ chōo̍ sa̍lā 
ŋɔ᷄mmɛ̍ū. Mɛ̄ɛ̍ kpɛ̍ yɔ̄ŋndā nyāla̍ wɔ̍ɔ̍ŋnda̍ŋ lā wā yɛ̍ le̍nde̍ ya̍ I̍ tu̍sī nya̍ nyɛ̄ pālāa̍ 
chōo̍ ni̍. 

22Mī lo̍ o̍ ko̍ŋ mī yɔ̍ŋ vīsīāā bīyāa̍ nya̍ tɛ̄ɛ̄ŋ, mā hu᷄ŋ di̍ū chūāūwāā nyāa̍ mī lā lo̍ 
kɔ̄ɔ̄lā fo̍ndō, ndu̍yɛ̍ mā tɛ̄ɛ̄mbu̍u̍ chɔ̄lūāā nyāa̍. Nya̍ lo᷅ ni̍ŋ yo̍o̍mū wa̍ lā ve᷅ ni̍ŋ a̍ 
bɔ̍ɔ̍ le̍. Nɛ̄īla̍ nyāla̍ŋ kpo̍u̍ lā chō yīmbɔ̄ɔ̄, fo̍ndōle̍, wānā ve᷅ ni̍ŋ le̍ bālɔ̄ɔ̍ o̍ nɛ̄īla̍ la̍ŋ 
te̍. 

23“Tē nyɛ̄ pālāā ya̍ I̍ ha̍ndu̍ nya̍ ko̍ŋ cho̍o̍ le̍ nya̍ bīŋgīo̍o̍ o̍ nɛ̄ī yo̍ ō būmba̍ vɛ̄lɛ̄ 
nya̍ pɛ̍, mī lā mīīŋgu̍ ya̍ o̍ ībūŋ te̍, ndu̍yɛ̍ mī lā hīōū lāchī a̍ ya̍ dīōmndo̍ sōlīo̍o̍ kɛ᷅, 



283 

 

 
Kisi Bible Quick 

© 2013 Bible Society in Liberia. 
 

 
 

 

24Ya̍ pi̍la̍ mu̍lu̍la᷅ŋ nya̍ ni̍ko̍ kɛ̍sɛ̍ kɛ̍sɛ̍, a̍ nya̍ nyɛ̄ pālāa̍ tūsīo̍o̍ chōo̍. Nyɛ̄ pālāā ya̍ 
I̍ ha̍ndū nya̍ vɛ̄lɛ̄ chōo̍ wo̍, ō wā le̍ o̍ ke̍e̍ku̍ nya̍ chōo̍ wo̍ sālā lē ŋɔ᷄mmɛ̍ū, fo̍ndōle̍ 
le̍ yɔ̄ŋndā nyāla̍ wɔ̍ɔ̍ŋnda̍ŋ. 

25Mī lo̍ o̍ ko̍ŋ mī to̍sa̍ mī ya̍a̍mɔ̍ɔ̍wa̍ hu᷄ŋ de᷅l nya̍ chōo̍ a̍ mɔ̄ɔ̄ŋ fāŋndo̍ŋ, le̍ mī 
mi̍ŋgu̍l nya̍ māa̍ le̍ tɛ̄ɛ̄mbūū nya̍ tɛ̄ɛ̄mbu̍u̍ kpe̍ma̍a̍ na̍a̍ tɛ̄ɛ̄ŋ na̍a̍ nya̍ā wo̍. Ndu̍yɛ̍ 
tē lā nyāānu̍ŋ pɛ̍, mī lā kūɛ̄ o̍ chi̍e̍e̍ŋ nyāa̍ŋ le̍ mī lā vēŋnu᷄ŋ ya̍a̍mɔ̍ɔ̍wa̍a̍ nyāa̍ pɛ̍, 
I̍ to̍sa̍ nāālā wɔ̄ɔ̍ŋ wɔ̄ɔ̍ŋnda̍ŋ lā de᷄l nya̍ tɛ̄ɛ̄ŋ, o̍ ko̍ŋ, I̍ to̍sa̍ ya̍a̍mɔ̍ɔ̍wa̍a̍ nyāa̍ ā bīī 
nya̍. 

26O̍ ko̍ŋ kɔ̍ɔ̍lī, mī to̍sa̍ mī yīa̍a̍ŋ mā de᷄l nya̍ o̍ lɛ̄ŋndē nyāle̍ŋ ni᷄ŋ. Nyɛ̄ dīa̍a̍ wā ni̍ŋ 
pɛ᷅ŋnde̍ŋ ha̍a̍a̍, fo̍ndā tōōsīāā bēe̍dīi̍ cho̍ le̍ yu̍ŋgo̍o̍ ō pīlɛ̍ wo̍, ō wā ni̍ŋ le̍ yu̍ŋgu̍la̍ŋ 
tɔ̍, kāni̍ fo̍ndōle̍ wānā o̍ wānā nɔ᷅ ni̍ŋ ko̍lō to̍o̍sīāā bēe̍dīi̍yo̍ ō bɔ̄ɔ̍ le̍. Ndu̍yɛ̍ tūūwo̍ 
wānā o̍ wāna̍ o̍ wa᷅ ni̍ŋ ko̍lō to̍o̍sīāā bēe̍dīi̍yo̍ ni̍ le̍ mbō sīna̍ mɛ̄ɛ̍ kpɛ̍ɛ̍ wānā pi᷅lɛ̍ 
o̍ yu̍ŋgu̍ ndɔ̄ɔ̍ chōo̍ o̍ nɔ̍ mbō sɔ̄la̍ yɛ̍. Wānā o̍ wānā o̍ sɔ̍lā ni̍ŋ bēe̍dīi̍yo̍ tūu̍le̍ŋ le̍ 
dīo̍o̍ le̍. Wāŋndo̍ ō chīī ni̍ŋ o̍ ndɔ̍ɔ̍ dīo̍ kpo̍u̍ kɛ̍ mī yīa̍a̍ŋ mā wa̍ ndu̍ nɛ̄īyo̍ kɛ᷅. 

27“O̍ ko̍ŋ kɔ̍ɔ̍lī, te̍ mu᷅ŋ ŋ̄ kēēku̍ nya̍ vɛ̄lɛ̄ chōo̍ pɛ̍ kpo̍u̍ mī lā hīōū lāchī a̍ ya̍ 
dīōmndo̍ sōlīo̍o̍, mī lā tūi̍i̍ ya̍ vɛ̄lɛ̄ dīōmndo̍ te̍, 

28I̍ dɔ̍u̍nu᷄ŋ ni̍ko̍ tu̍mbe̍ kpe̍e̍kpe̍i̍ a̍ nya̍. Ndu̍yɛ̍ dɛ̍nɛ̍ pa̍lāā ya̍ I̍ ha̍ndū ni᷅ŋ nya̍ 
chōo̍ wo̍ ō hīāū o̍ ke̍e̍ku̍ nya̍ chōo̍ wo̍ sālā ŋɔ᷄mmɛ̍ū, fo̍ndōlē, le̍ yɔ̄ŋndā nyāla̍ 
wɔ̍ɔ̍ŋnda̍ŋ. 

29Yīmā ya̍ I̍ tu̍sī ni̍ŋ nya̍ chōo̍ wa̍ŋ, chūāūwāā nyāa̍ nya̍ vēlū wa̍ kɛ̍sɛ̍ kɛ̍sɛ̍, nda̍ 
nya̍ mūlīŋ ni̍ŋ di̍o̍o̍ ni̍. 

30Fo̍ndāŋndā nyāla̍ lāsōōlu̍u̍la̍ŋ kpo̍u̍, mī lo̍ o̍ ko̍ŋ mī tɛ̍ɛ̍mbu̍u̍ la̍ŋ, ndu̍yɛ̍ mī pe̍si̍ 
ma̍āŋndā nyāla̍ nya̍ lūām nyɛ᷅m chūŋ kɛ̄ndɔ᷄ŋ lēchōo̍ la̍ŋ kpo̍u̍. Nyɛ̄m nya̍ sōōlūū 
mu̍ŋ māā mɛ̄lɛ̄ka̍a̍ nyā wo̍ŋ mī yi̍mi̍ mu̍ŋ, ŋ̄ wā ni̍ŋ ŋ̍ mɛ̍līāā ŋ̄ tīūwāā lɛ̄ŋ kpo̍u̍, o̍ 
ko̍ŋ kɔ̍ɔ̍lī, mī di̍u̍ dīāllūŋ nyāŋ vi̍lɛ̍i̍yo̍ŋ ŋ̄ wa᷄ ŋ̄ dīyāā ku̍ndāla̍ŋ o̍ nyɛ̄m mu᷅ŋ chōo̍. 
Yɛ̄le̍ŋ kpe̍e̍kpe̍i̍ ya̍ Mɛ̍lɛ̄ka̍ tūl ni̍ŋ nya̍ ni̍. 

31Chi̍e̍e̍ŋ nyāŋ bɛ̍ndo᷄ŋ kpo̍u̍ mī to̍sa̍ mī ŋ̄ lo᷄ pɔ̄mnda̍ŋ, o̍ ko̍ŋ kɔ̍ɔ̍lī fo̍ndāŋndā 
nyāla̍ lāsōōlu̍u̍la̍ŋ kpo̍u̍ mī tɛ̍ɛ̍mbu̍u̍ la̍ŋ. Ndu̍yɛ̍ sa̍lālā nyāla̍ nya̍ a̍a̍ so̍lī pa̍a̍ndū o̍ 
ya̍ lo̍ te̍ chūŋ kōŋ ō kōma̍l la̍ pɛ̍, I̍ na̍ŋ kɔ̄l la̍ŋ, I̍ ye̍e̍mā lɛ̍ mī chūŋ ndɔ̄ɔ̍ ō kōma̍l la̍ 
le̍. 

32Lɛ̄ŋndē nyāle̍ŋ kpo̍u̍ mī tɛ̍ɛ̍mbu̍u̍ le̍ŋ mī lē lo᷄ pɔ̄m. Ndu̍ ya̍a̍mɔ̍ɔ̍wa̍a̍ nyāa̍ chu̍ā 
ni̍ŋ lɛ̍ŋndē kālā le̍ŋ nda̍ bɛ̍ɛ̍ kɛ̍sɛ̍, mī kɔ̄ndɔ̄fi̍llo̍ ō bīī nda̍ a̍ mɛ̄ɛ̍ lɛ̄ŋndē nyāle̍ŋ lē 
tāmbū ni̍ŋ yɛ̍. 

33O̍ ko̍ŋ kɔ̍ɔ̍lī, mī ma̍l nya̍ chɔ̄ūwo̍ chōo̍, mī to̍sa̍ mā sɛ̄ŋi̍ŋ a̍ nya̍ o̍ lɛ̄ŋnde̍ ni᷄ŋ kpo̍u̍ 
o̍ bīyɔ̄ɔ̍ ni᷄ŋ. Lɛ̄ŋnde̍ nyāle̍ŋ kpo̍u̍ mī tɛ̍ɛ̍mbu̍u̍ le̍ŋ, ndu̍yɛ̍, mī chi̍e̍e̍ŋ nyāŋ bɛ̍ndo̍ŋ 
ŋ̄ sīmnu᷄ŋ pɔ᷅mnda̍ŋ. 

34-35O̍ ko̍ŋ, mī lɛ̄ŋnde̍ŋ lē sɔ̄la̍ pɛ̄ŋgīo̍o̍ a̍ wa̍lta̍ŋ tōsāa̍ lēchōo̍. Bōōndi̍i̍ nya̍ chō wā 
o̍ bīyɔ̄ɔ̍ ni᷄ŋ o̍ lɛ̄ŋndē sūmīālte̍ŋ ni᷄ŋ nde̍, lɛ̄ŋnde̍ŋ lē chō kōmā pɛ̄ŋgī, pɛ̄ŋgī le̍e̍ nɔ̍ 
le̍ sɔ̄lāa̍ o̍ wɔ̄sīī ŋɔ᷄mmɛ̍ū o̍ wɔ̄sīī ŋɔ᷄mmɛ̍ū wo̍. 

36O̍ ko̍ŋ kɔ̍ɔ̍lī, wānāa̍ lo᷅ ni̍ŋ yo̍o̍mū, mī ya̍a̍mɔ̍ɔ̍wa̍ kūɛ̄ a̍ nda̍ o̍ bīyɔ̄ɔ̍ ni᷄ŋ nda̍, mī 
pe̍i̍ nda̍ a̍ sīōōŋīī bɛ̄ndū bɛ̍ndūe̍i̍ o̍ lɛ̄ŋīī ya̍a̍mɔ̍ɔ̍wa̍a̍ ka̍ŋ ni᷄ŋ. Sīōōŋnde̍ wā ni̍ŋ nda̍ 
o̍ lɛ̄ŋīī kēŋ ni᷄ŋ ha̍a̍a̍, hūēīye̍ bɛ̍ɛ̍ i̍ hɔ̍ŋ pɛ̍, mī ī hīīlu̍u̍ pēēle̍ŋ, ā sūŋgū kīlta̍ŋ. Ā wā 
ni̍ŋ nya̍a̍nɔ᷄ŋndo̍ wānā cha᷅ ni̍ŋ ko̍ bɛ̍ɛ̍ āā ya̍a̍mɔ̍ɔ̍wa̍ cho̍ nda̍ tōūwɔ̄ɔ̍ a̍ mɔ̄ɔ̄ŋ 
fāŋndo̍ŋ ni̍. Ndu̍yɛ̍ ā wa̍ ni̍ŋ de̍līla̍ŋ o̍ kīlta̍ŋ ni᷄ŋ kɛ̍ wānā o̍ wānā ve᷅ ni̍ŋ nda̍ 
tōūwɔ̄ɔ̄ le̍. 

37Ā wā ni̍ŋ ke̍īyo̍ bōŋī bōŋīo̍o̍ nda̍ pi̍la̍ o̍ kīlta̍ŋ ni᷄ŋ mā dēlī o̍ kīlta̍ŋ ni᷄ŋ, wānā cha᷅ 
ni̍ŋ ko̍ bɛ̍ɛ̍ āā chɔ̄ūwo̍ nda̍ cho̍ nyāānɔ᷄ŋndo̍ ni̍, mi̍ chē bɛ̍ɛ̍ wānā o̍ wānā o̍ ve᷅ ni̍ŋ 
nda̍ tōūwɔ̄ɔ̄ le̍. Ndu̍yɛ̍ ā nɔ̍lā ni̍ŋ mī lā sīmu̍l ya̍a̍mɔ̍ɔ̍wa̍a̍ nyāa̍ a̍ sɔ̍ŋgɔ̄ɔ̍ le̍. 

38O̍ lɛ̄ŋīī sūmīālle̍ ni᷄ŋ nya̍ lō ni̍ŋ ni̍ mī lā sɔ̄la̍ pīɔ̍mnda̍ŋ, ndu̍yɛ̍ mā chɔ᷄ nya̍ o̍ lɛ̄ŋīī 
ya̍a̍mɔ̍ɔ̍wa̍a̍ nyāa̍ ka̍ŋ ni᷄ŋ. 

39Ndu̍yɛ̍ nya̍ wānāā tūa̍a̍ lo᷅ ni̍ŋ yo̍o̍mū o̍ lɛ̄ŋīī kēŋ ni᷄ŋ nda̍, nāāla̍ŋ lā lō ni̍ŋ nya̍ 
sɔ̄ɔ̄sīa̍a̍ mī lā chūu̍ pa̍ku̍, fo̍ndōle̍ le̍ yɔ̄ŋndā nyāla̍ wɔ̍ɔ̍ŋnda̍ŋ ndu̍yɛ̍ a̍ le̍ yɔ̄ŋndā 
wɔ̄ɔ̍ŋndā fi̍nyāā nyāā ma̍māa̍ ā tōsa̍ la̍ŋ. 

40-42“Wāŋnda̍ ha̍ā yɔ̄ŋndā ndāla̍ wɔ̍ɔ̍ŋnda̍ŋ, ndu̍yɛ̍ a̍ yɔ̄ŋndā wɔ̄ɔ̍ŋndā fi̍nyāā 
ndāā ma̍māa̍, la̍ŋ la̍ to̍sa̍ ni̍ mī mu̍lu̍la᷅ŋ nda̍, ndu̍yɛ̍ mi̍ to̍sā mi̍ ya̍a̍mɔ̍ɔ̍wa̍a̍ ndāa̍ 
ā kūa̍ a̍ nda̍ o̍ bīyɔ̄ɔ̍ ni᷄ŋ. Ndu̍ yɔ̍nūŋ māā sīmūl nda̍ sīmu̍l la̍ ndu̍yɛ̍ ma̍ sōlī ya̍ 
dīōmndo̍ ni̍. Kɛ̍ wānāā tūa̍a̍ lo̍ yo̍o̍mū wa̍ tē ā sɔ̄la̍ pɛ̍ dɛ̍nɛ̍ pa̍lāā nda̍ nɔ̄ le̍ sɔ̄lāa̍ 
le̍ yɔ̄ŋndā ndāla̍ wɔ̍ɔ̍ŋnda̍ŋ ndo̍, mī kɔ̄ltā ndāla̍ ka̍lā ka̍lāla̍ŋ lā mūli᷄ŋ mā chɔ̄ɔ̄mu̍u̍ 
yɔ̄ŋndā ndāla̍ŋ wɔ̍ɔ̍ŋnda̍ŋ a̍ yɔ̄ŋndā wɔ̄ɔ̍ŋndā fi̍nyāā ndāā ma̍māa̍ pɛ̍, I̍ cho̍ lōōnɔ᷄ŋ 
a̍ kpe̍ma̍ ya̍ I̍ yi̍i̍ a̍ fi̍nyāā ndāā ma̍māa̍, Che̍kɔ̍pū, a̍ Āa̍se̍, a̍ E̍bīlāha᷅m ndo̍. Ndu̍yɛ̍ 
mī lo̍o̍nu̍ŋ vɛ̍lɛ̄ a̍ būŋgɛ̄ī ya̍ I̍ chu̍e̍l nda̍ a̍ lɛ̄ŋndē ya̍ I̍ ke̍ nda̍ le̍ŋ o̍kɔ̄ɔ̄ ve̍. 

43Kɛ̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ ā chō nda̍ fɛ̍lɛ̍ŋ hu̍nɔ̄ɔ̄ sōlī kpo̍u̍ mā 
kūɛ̄ a̍ nda̍ o̍ lɛ̄ŋndē sūmīālte̍ŋ ni᷄ŋ o̍ bīyɔ̄ɔ̍ ni᷄ŋ, mī lɛ̄ŋnde̍ŋ lē lo̍ fo̍ndō. Lɛ̄ŋnde̍ŋ lē 
chō sīmnɔ᷄ŋ pɔ᷅mndo̍, o̍ ko̍ŋ mī lē kōma̍ pɛ̍ŋgī a̍ wa̍lta̍ŋ tōsāa̍ lēchōo̍. Yɔ̄ŋ wɔ̄ɔ̍ŋ o̍ 
yɔ̄ŋ wɔ̄ɔ̍ŋ nya̍ wāŋnda̍ I̍sɔ̄lūɛ̄ī a̍ to̍sa̍ a̍ ya̍, kɛ̄ɛ̄ nya̍ kɛ̄ɛ̍ sāwāla̍ nīla̍ chūa̍a̍ ndu̍yɛ̍ 
mi̍ lā kɛ̄ɛ̄ pɛ̄ɛ̄kūlā nīla̍ŋ ndo̍ kpo̍u̍, lā chō hūnɔ̄ɔ̄ pāāwā kōŋ chūā ō pīāā cha̍. 

44Kɛ̍ a̍ ko̍ŋ kpo̍u̍, mi̍ chē bɛ̍ɛ̍ mi̍ ya̍a̍mɔ̍ɔ̍wa̍a̍ nyāa̍ ā wā nya̍ hūnɔ̄ɔ̄ bīyɔ̄ɔ̄ mā kūɛ̄ a̍ 
nya̍ o̍ lɛ̄ŋndē ndāle̍ŋ ni᷄ŋ ni̍, kɛ̍ I̍ me᷅l ni̍ŋ nya̍ wa̍ŋ wa̍ŋ te̍, kɛ̄lɛ̄ŋgāāle̍ mī tu̍l nya̍ 
yɛ̄le̍ŋ mī tɛ̍ɛ̍mbu̍u̍ nya̍ kpo̍u̍ le̍. Tē I̍ to̍sa̍ ke̍ŋ pɛ̍, mɛ̄ɛ̍ kpe̍ma̍ ya̍ I̍ yi̍i̍ a̍ nya̍ wo̍, mɛ̄ɛ̍ 
I̍ chi̍i̍ kpe̍ma̍ ko̍ŋ tɛ̄ɛ̄mbūū. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. 

45Le̍la̍ŋ le̍ sa̍bū fi̍nyāā nyāā ma̍māa̍, I̍ cho̍ lōōnɔ᷄ŋ a̍ kpe̍ma̍ ya̍ I̍ yi̍i̍ a̍ nda̍ wo̍. 
Bōōndi̍i̍ ya̍ I̍ so̍li̍ nda̍ o̍ lɛ̄ŋndē I̍chi̍pīle̍ŋ ni᷄ŋ mi̍ hu᷅ŋ a̍ nda̍ ve̍, lɛ̄ŋīī bɔ̄ɔ̍ bɔ̍ɔ̍ ma̍ chā 
mɛ̄ɛ̍ ya̍ cho̍ wāna̍ kpāāyā yɛ̍, le̍ mī wa̍ Mɛ̄lɛ̄ka̍ nyā. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ni̍.” 

46Sāwāla̍ŋ nda᷅ŋ, a̍ pɛ̄ɛ̄kūla̍ŋ nda᷅ŋ, la̍ŋ Mɛ̄lɛ̄ka̍ Ya̍a̍wɛ̄ɛ̄ o̍ ke̍ Mūu̍sē o̍ Pēmbīī 
Sa̍a̍nāīve̍ chōo̍ ni̍ le̍ mī lā wa᷄ ndu̍ Mɛ̍lɛ̄ka̍ tɛ̄ɛ̄ŋ nda̍ wāŋnda̍ I̍sɔ̄lūɛ̄ī. 

Lɛ̄vi̍ti̍kɔ̍ɔ̄ 27 

Sāwāla̍ cho̍ a̍ kēlā wāŋnda̍ yɔŋ̄gū o̍ Mɛl̄ɛk̄a̍ Ya̍a̍wɛɛ̄ ̄lo̍ la̍ŋ o̍kɔɔ̄ ̄la̍ŋ 
1O̍ ko̍ŋ kɔ̍ɔ̍lī, mī Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā sāwāla̍ ya̍ Mɛ̍lɛ̄ka̍ dɔ̄ū vɛ̄lɛ̄ la̍ŋ, la̍ŋ la̍ cho̍ la᷅ŋ ni̍. Tē 
ō wa̍ pɛ̍ mī wāŋndo̍ ō chūa̍ būŋgɛ̄i̍ le̍ wāna̍ chi̍o̍o̍ yɔ̄ŋgōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ 
le̍ mī wānā ko̍ŋ ō wa᷄ ni᷅ŋ le̍ ya̍ pɛ̍, kɛ̍ mī wānā ko̍ŋ ō yēēma̍ le̍ wānā ko̍ŋ bāŋāa̍ pɛ̍, 
nyɛ̄ sɔ̄lāa̍ cho̍ ō kīālāā ba̍a̍ le̍ wānā ko̍ŋ bāŋāa̍ wo̍ ndu̍ cho̍ ho̍ō ni̍. 

3-7Tē ō wa̍ wānā pɔ̍nɔ̍ ka̍a̍so̍ŋnɔ̍ɔ̍ pɛ̍, O̍ cho̍ chɔ̍ŋ wɔ̍sīla̍ŋ bi̍di̍i̍ŋ mbō kūɛ̄ wɔ̄sīla̍ŋ 
be̍le̍-ŋɔ̍mpu᷅m ndo̍, ka̍ni̍ŋ hu̍mbo᷄ŋ be̍le̍-ŋu̍ɛ̍ɛ̍nu̍ nda̍ nɔ̄ ni̍ mā bāŋa̍ ndu̍ a̍ mu̍ŋ. Tē 
ō wa̍ wɛ̄ɛ̄ŋ kālāa̍ pɛ̍, ka̍ni̍ŋ hu̍mbo̍ŋ be̍le̍-ya̍a̍. Tē ō wa̍ chūāāmbɔ̄ pīāāndōo̍ pɛ̍, 
chɔ̍ŋ wɔ̍sīla̍ŋ lā ŋūɛ̍ɛ̍nu̍ mbo̍ kūā wɔ̄sīla̍ŋ bi̍di̍i̍ŋ, ka̍ni̍ŋ hu̍mbo᷄ŋ bi̍di̍i̍ŋ nda̍ nɔ̄ ni̍ 
mā bāŋa̍ ndu̍ a̍ mu̍ŋ, Tē ō wa̍ chūāāmbɔ̄ lāāndū fɔ̍ŋndɔ̍ɔ̍ pɛ̍, ka̍ni̍ŋ hu̍mbo᷄ŋ tɔ̍. Tē 
ō wa̍ chɛ̄lɛ̄kpɛ̍ le̍ndōo̍ pɛ̍, o̍ chi̍ŋa̍ wɔ̍ wɔ̍sīlā ŋūɛ̍ɛ̍nu̍ le̍ wo̍, wānā pɔ̍nɔ̍ɔ̍ ka̍ni̍ŋ 
hu̍mbo᷄ŋ ŋ̄ ŋūɛ̍ɛ̍nu̍, wānā la̍nɔ̍ɔ̍ ka̍ni̍ŋ hu̍mbo᷄ŋ ŋ̄ ŋgāa̍. Tē ō wa̍ pɛ̍ wa᷅na̍ hi̍o̍ū ni᷅ŋ 
wɔ̄sīla̍ŋ be̍le̍-ŋɔ̍mpu᷅m ndo̍ pɛ̍, wānā pɔ̍nɔ̍ɔ̍ ka̍ni̍ŋ hu̍mbo̍ŋ tɔ̍ a̍ ŋ̄ ŋūɛ̍ɛ̍nu̍, wānā 
la̍nɔ̍ɔ̍ ka̍ni̍ hu̍mbo᷄ŋ tɔ̍. Ndu̍yɛ̍ nyɛ̄ sɔ̄lāa̍ cho̍ ho̍ō le̍ wāŋndo̍ bāŋāa̍ wo̍, sēke̍lēi̍ 
wānāā sōlīāā lāsa̍lāa̍ a̍ chɛ̍la᷅ŋ le̍ ka̍ni̍ŋ hu̍mbo᷄ŋ tūūwo̍ wo̍, a̍ ndu̍ nda̍ nɔ̄ ni̍ mā 
tūu̍ nyɛ̄ sɔ̄lāā kōŋ. 

8“Tē ō wa̍ pɛ̍, māā wāna̍ chu̍a̍ būŋgɛ̄i̍ he̍ī yo̍ ō nɔ̍lā nyɛ̍ sɔ̄lāa̍ cho̍ ho̍ō ō kīālāā ba̍a̍ 
wo̍ sɔ̄lā le̍ pɛ̍, mɛ̄ɛ̍ wānā ko̍ŋ ō nɔ̄ mbō hīŋ a̍ wāna̍ o̍ chu̍a̍ ko̍ŋ bu̍ŋgɛ̄i̍ le̍ yɔ̄ŋgōo̍ 
wo̍ nāa̍ wānā so̍līāā lāsa̍lāa̍ chūā. O̍ ko̍ŋ mī wānā so̍līāā lāsa̍lāa̍ ō kēlū nyɛ̄ sɔ̄lāa̍ 
ba̍a̍ mɛ̄ɛ̍ kpɛ̍ɛ̍ wāna̍ chu̍a̍ ko̍ŋ bu̍ŋgɛ̄i̍ yo̍ ō nɔ̄lā sɔ̍lā le̍ wānā ko̍ŋ bāŋāa̍ yɛ̍. 

9“Tē ō wa̍ pɛ̍ māā chɔ̄lōo̍ wāŋndo̍ ō chūa̍ būŋgɛ̄i̍ le̍ yɔ̄ŋgōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ 
lo̍ ni̍, ndu̍yɛ̍ mi̍ chɔ̄lu̍ kōŋ ō wā ō bɛ̄ndāā, mɛ̄ɛ̍ chɔ̄lū kōŋ ō chīī sīmnɔ᷄ŋ o̍ di̍a̍ndāā 
ya̍ Mɛ̍lɛ̄ka̍ o̍ hɔ̄l. 

10Wānā ko̍ŋ ō nɔ̍ mbō hīŋ a̍ chɔ̄lū o̍ chɔ̄lū chēle̍ŋ sɔ̍ŋgɔ̍ chɔ̄lū kōŋ te̍. Ā yɔ᷄ŋ bɛ̍ɛ̍ mī 
chɔ̄lū o̍ hi̍ŋ le̍ sɔ̍ŋgɔ̍ chɔ̄lū kōŋ ndo̍ ō bɛ̄nda̍ mbō hīōū chɔ̄lū o̍ chu̍a̍ būŋgɛ̄i̍ yo̍, ɔ̄ɔ̄ 
mī chɔ̄lū o̍ chu̍a̍ būŋgɛ̄i̍ yo̍ ō bɛ̄nda̍ mbō hīōū chɔ̄lū o̍ hi᷅ŋ ndo̍, ō nɔ̍ mbō sīŋga̍ 
chɔ̄lū kōŋ te̍. Tē ō hīŋ a̍ chɔ̄lū o̍ chɔ̄lū le̍ sīŋgāa̍ pɛ̍, chɔ̄lūāā ŋīɔ̍ɔ̍ŋāā kāŋ kpo̍u̍ le̍ 
ya̍ Mɛ̍lɛ̄ka̍ Ya̍a̍wɛ̄ɛ̄ nda̍ wa̍ ni̍. 

11Tē ō wa̍ pɛ̍, māā chɔ̄lū wāŋndo̍ ho̍ō ō chūa̍ būŋgɛ̄i̍ yo̍ māā ō cho̍ chɔ̍lu̍ cho̍ ō 
dīāndāā le̍, wānā ko̍ŋ ō nɔ̄ mbō hīŋ a̍ chɔ̄lū kōŋ nāa̍ wānā so̍līāā lāsa̍lāa̍ chūā. 

12O̍ ko̍ŋ, mī wānā so̍līāā lāsa̍lāa̍ ō hu̍ŋ mɛ̍ɛ̍nda᷄ŋ chɔ̍lū kōŋ, mbō kēlū ndu̍ īyāma̍. 
Chɔ̄lū kōŋ ō wa᷄ o̍ kɛ̍ndɛ̄, ō wa᷄ o̍ wɔ̍ɔ̍ŋ, ba̍ā o̍ ba̍ā wānā so̍līāā lāsa̍lāa̍ ō kēlū pɛ̍, 
ba̍ā ko᷄ŋ lo᷅ le̍cho̍o̍ ni̍. 

13Kɛ̍ tē wānā ko̍ŋ ō yēēma̍ le̍ chɔ̄lū ndɔ̄ ko̍ŋ bāŋāa̍ pɛ̍, ō nɔ̄ mbō pāāwa̍ ba̍ā chɔ̄lū 
kōŋ, ndu̍yɛ̍ tē ba̍ā chɔ̄lū kōŋ ō wa̍ kɛ̄mɛ̄ pɛ̍, ō nɔ̄ mbō hāndu̍ bi̍di̍i̍ŋ lēchōo̍ 
ba̍na̍sīi̍yo̍. 

14“Tē ō wa̍ pɛ̍ mī wāŋndo̍ ō yɔ̄ŋgu̍ chīɛ̄ī ndɔ̄ɔ̍ le̍ mī chīɛ̄ī kōŋ ō wa̍ ni᷅ŋ le̍ ya̍ Mɛ̍lɛ̄ka̍ 
Ya̍a̍wɛ̄ɛ̄ pɛ̍, wānā so̍līāā lāsa̍lāa̍ ō nɔ̄ mbō mɛ̄ɛ̄ndi̍a̍ŋ chi̍ɛ̍ī kōŋ mbō kēlū ndu̍ 
īyāma̍. Chīɛ̄ī kōŋ ō wa̍ o̍ kɛ̍ndɛ̄, ō wa̍ o̍ wɔ̍ɔ̍ŋ, ba̍ā o̍ ba̍a̍ ba̍ā wānā so̍līāā lāsa̍lāa̍ ō 
kēlū le̍ chīɛ̄ī ko̍ŋ pɛ̍, mɛ̄ɛ̍ ba̍ā ko̍ŋ lo᷅ le̍cho̍o̍ ni̍. 

15Tē wāna̍ chīɛ̄īyo̍ ō yēēma̍ le̍ chīɛ̄ī ndɔ̄ɔ̍ bāŋāa̍ pɛ̍, mɛ̄ɛ̍ ba̍a̍ cho̍ ō kīālāā le̍ chīɛ̄ī 
ko̍ŋ ndo̍ ndu̍ o̍ nɔ̍ ni̍ mbō pāāwa̍. Ndu̍yɛ̍ te̍ ba̍ā chīɛ̄ī kōŋ ō wa̍ nyɛ̄ sɔ̄lāa̍ kɛ̄mɛ̄ pɛ̍, 
ō nɔ̄ mbō hāndu̍ bi̍di̍i̍ŋ lēcho̍ō ba̍na̍sīi̍yo̍. O̍ ko̍ŋ, mī chīɛ̄ī ndɔ̄ɔ̍ mīīŋgu̍ ndu̍ o̍ bā. 

16Tē wāŋndo̍ yɔ̄ŋgu̍ yōndō yu̍ŋgu̍ ndāa̍ ō ti᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, bāa̍līi̍ŋ 
lu̍ɛ̍ī o̍ yōndō kōŋ ni᷄ŋ o̍ wa̍llo̍ ni᷄ŋ ndo̍ŋ, mu̍ŋ nda̍ nɔ̄ ni̍ mā kēlū ba̍a̍. Ndu̍yɛ̍ 
ba̍a̍līi̍yo̍ŋ bu̍sɔ̄ɔ̍ ō pīlɛ̍ ō nɔ̄ mbō wa᷄ ba̍a̍ ka̍ni̍ŋ hu̍mbo᷄ŋ tɔ̍. 

17Tē ō wa̍ pɛ̍ māā o̍ wɔ̄sī nyɛ̄ o̍ nyɛ̄ nɔ̄ mbō sɔ̄la̍ bāŋa᷄ŋndo̍ wo̍ mɛ̄ɛ̄lu̍la̍ŋ wānā ko̍ŋ 
ō yɔ̄ŋgu̍ yōndō kōŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ ni̍, mɛ̄ɛ̍ ba̍ā kpe̍e̍kpe̍i̍yo̍ nda̍ nɔ̄ ni̍ mā 
kēlū le̍ yōndōo̍ ho̍ō. 

18Kɛ̍ tē ō wa̍ pɛ̍, māā wɔ̄sīī be̍le̍-ŋu̍ɛ̍ɛ̍no̍o̍ ō hīōū fɛ̍lɛ̍ŋ ma̍lāŋ wāŋndo̍ ho̍ō ō yɔ̄ŋgu̍ 
yo̍ndōo̍ ho̍ō o̍ ya̍ Mɛ̍lɛ̄ka̍ lo̍, mɛ̄ɛ̍ wānā so̍līāā lāsa̍lāa̍ ō nɔ̄ mbō chɔ᷄m wɔ̄sīlā tɔ̄la̍ 
lo̍ le̍ wɔ̄sīī be̍le̍-ŋu̍ɛ̍ɛ̍no̍o̍ chīŋāa̍ la̍ŋ, ndu̍yɛ̍ mbō chɔ᷄m nyɛ̄ sɔ̄lāa̍ nɔ̍ mbō wa̍ le̍ 
īwɔ̄sī o̍ īwɔ̄sī wo̍, o̍ ko̍ŋ kɔ̍ɔ̍lī mbō dɔ̄ū nyɛ̄ sɔ̄lāā kōŋ nāa̍ pi᷅lɛ̍ le̍ wɔ̄sīlā lāŋ. 

19Te̍ wāna̍ yɔ̍ŋgu̍ yōndōo̍ ho̍ō wo̍ ō yēēma̍ le̍ yōndō ndɔ̄ɔ̍ bāŋāa̍ pɛ̍, wānā ko̍ŋ ō 
nɔ̄ mbō pāāwa̍ nyɛ̄ sɔ̄lāa̍ cho̍ ō kīālāā ba̍a̍ le̍ yōndō kōŋ ndo̍, ndu̍yɛ̍ te̍ nyɛ̄ sɔ̄lāā 
kōŋ ō wa̍ kɛ̄mɛ̄ pɛ̍, ō nɔ̄ mbō hāndu̍ bi̍di̍i̍ŋ lēcho̍ō ba̍na̍sīi̍yo̍. O̍ ko̍ŋ mī yōndō ndɔ̄ɔ̍ 
mīīŋgu̍ ndu̍ o̍ bā. 

20Kɛ̍ tē wāna̍ nɔ̍ yōndōo̍ ho̍ō wo̍ ō yēēma̍ le̍ yōndō ndɔ̄ɔ̍ ho̍ō bāŋā le̍, mbō lo̍ o̍ 
ko̍ŋ mbō chɛ᷄l mā pīsi̍ yōndōo̍ ho̍ō wānā che᷅le̍ŋ o̍ bā pɛ̄, mɛ̄ɛ̍ wāna̍ yōndō kōŋ ō 
nɔ̍ lɛ̍ di̍ o̍ di̍ le̍ yōndō kōŋ bāŋāa̍ le̍. 

21Tē wɔ̄sī nyɔ̄ɔ̍ŋ nɔ̄ le̍ bāŋa᷄ŋndo̍ wo̍ ō fūūlu̍u̍ pɛ̍, mī yōndōo̍ ho̍ō ō sɔ̄la̍ bāŋa᷄ŋndo̍, 
mɛ̄ɛ̍ yōndo̍ wa᷅ o̍ yɔ̍ŋa᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍ o̍ wa᷅ ni̍. Ndu̍yɛ̍ yōndō kōŋ 
wānāā sōlīāā lāsa̍lāa̍ nda̍ nɔ᷅ ni᷅ŋ ni̍. 

22Tē wāŋndo̍ o̍ chūa̍ būŋgɛ̄i̍ le̍ yōndō ndɔ̍ o̍ pe̍ndū wo̍ yɔ̄ŋgōo̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ 
lo̍ pɛ̍, ndu̍yɛ̍ mbō ve᷄ yo̍ndō nda̍ yu̍ŋgu̍ le̍ pɛ̍, 

23wānāā sōlīāā lāsa̍lāa̍ ā nɔ̄ mā kēlū yōndōo̍ kōŋ ba̍a̍. Mɛ̄ɛ̍ wɔ̄sīla̍ŋ lā lō le̍ mī nyɛ̄ 
o̍ nyɛ̄ ō sɔ̄la̍ bāŋa᷄ŋndo̍ fūūlu̍u̍ yɛ̍, le̍nde̍ nda̍ nɔ̄ ni̍ mā kēlū ndu̍ ba̍a̍. Ndu̍yɛ̍ nyɛ̄ 
sɔ̄lāā o̍ nyɛ̄ sɔ̄lāā nda̍ kēlū ba̍a̍ pɛ̍, wāna̍ yɔ̍ŋgū ko̍ŋ yo̍ndō kōŋ ndo̍ ō nɔ̄ mbō 
pāāwa̍ nyɛ̄ sɔ̄lāā kōŋ pāa̍le̍ le̍ŋ. Ndu̍yɛ̍ nyɛ̄ sɔ̄lāā kōŋ le̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ nɔ̍ ni̍ 
mbō wa̍. 

24O̍ ko̍ŋ kɔ̍ɔ̍lī, tē wɔ̄sī bāŋa᷄ŋndo̍ ō fūūlu̍u̍ pɛ̍, mī nyɛ̄ o̍ nyɛ̄ ō sɔ̄la̍ bāŋa᷄ŋndo̍, wānā 
ko̍ŋ ō mīŋgi̍ wāna̍ o̍ pe̍ndū ko̍ŋ yōndō kōŋ o̍ bā wo̍ yōndō ndɔ̄ɔ̍ o̍ bā le̍ mī nyɛ̄m 
ndɔ̍ŋ ki̍ɔ̍ɔ̍ŋ ŋ̄ mīīŋgu̍ ndu̍ o̍ bā. 

25Ndu̍yɛ̍ tē lā wa̍ nyɔ̄ɔ̍ŋ mu᷅ŋ ba̍āla̍ŋ kīōlɔ̄ɔ̍ pɛ̍, sēke̍lēi̍ wānāā sōlīāā lāsa̍lāa̍ ā 
chɛ̄la᷅ŋ cho̍o̍ le̍ ka̍ni̍ŋ hu̍mbo᷄ŋ tūūwo̍ wo̍, a̍ ndu̍ nya̍ tūū nyɛ̍ sɔ̄lāā kōŋ ni̍. 

26“Kɛ̍ ndu̍yɛ̍ lā sīna̍ pɛ̍ŋgu̍ māā chɔ̄lūāā tāsi̍a̍a̍ chɔ̄lūāā nyāa̍ ā kūām nda̍ ki̍nɛ̍i̍, ō 
wa̍ nāū ō wa̍ sa̍ā, māā le̍ ya̍ Mɛ̍lɛ̄ka̍ Ya̍a̍wɛ̄ɛ̄ nda̍ chō ni̍. Lā nɔ̍ lɛ̍ mī lā yɔ̄ŋgu̍ ka̍ŋ 
o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍, fo̍ndōle̍ ā chō ni᷅ŋ le̍ ya̍. 

27Kɛ̍ tē ō wa̍ chɔ̄lu̍ cho̍ o̍ di̍a̍ndāā pɛ̍, nūm wāna̍ chɔ̄lū kōŋ ā nɔ̄ mā ba̍ŋa̍ chɔ̄lū 
nūmndo̍ a̍ nyɛ̄ sɔ̄lāa̍, mɛ̄ɛ̍ chɔ̄lōo̍ ō nɔ̄ ba̍a̍ yɛ̍. Ndu̍yɛ̍ tē ba̍ā ndɔ̄ɔ̍ ō wa̍ kɛ̄mɛ̄ pɛ̍, ā 
nɔ̄ mā ha̍ndu̍ bi̍di̍i̍ŋ lēchōo̍ ba̍na̍sīi̍yo̍. Kɛ̍ tē nūm wāna̍ chɔ̄lōo̍ ho̍ō a̍ ba̍ŋa̍ dɔ̍ɔ̍ 
chɔ̄lū nūmndo̍ le̍, lā nɔ̄ mī lā pīsi̍ chɔ̄lōo̍ ho̍ō mɛ̄ɛ̍ ba̍ā chɔ̄lōo̍ chō ō kīālāā yɛ̍. 

28Kɛ̍ nyɛ̄ o̍ nyɛ̄ wāŋndo̍ ō chūa̍ ni᷅ŋ pɛ̍ chɔ̍ mbo̍ yɔ̄ŋgū ndu̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍ 
māā sa̍lā, ō wa̍ wa᷅na̍ chi̍o̍o̍ ō wa̍ chɔ̍lū, ō wa̍ yo̍ndō, mɛ̄ɛ̍ nyɛ᷄ cho̍ ō yɔ̄ŋa᷄ŋ o̍ ya̍ 
Mɛ̍lɛ̄ka̍ Ya̍a̍wɛ̄ɛ̄ lo̍ wo̍ o̍ cho̍ ni᷅ŋ le̍ fɛ̍ɛ̍ŋ a̍ fɛ̍ɛ̍ŋ ni̍. Wānā o̍ wānā nɔ̍ lɛ̍ mbō pēndū, 
ɔ̄ɔ̄ mbō bāŋa̍ nyɛ̄ kōŋ te̍. 

29Ā yɔ᷄ŋ bɛ̍ɛ̍ mbō wa̍ māā wāna̍ chi̍o̍o̍ nda̍ yɔ̄ŋgu̍ yɔ̄ŋgū kōŋ ni̍, wāna̍ chi̍e̍e̍ ko̍ŋ ō 
nɔ̍ mbō sɔ̄la̍ bāŋā le̍, ā nɔ̄ mā dīī ndu̍. 

30O̍ ko̍ŋ kɔ̍ɔ̍lī, nyɛ̍ o̍ nyɛ̄ nya̍ sɔ̄la̍ o̍ chīɔ̄ɔ̄ŋ nyāa̍ŋ ni᷄ŋ pɛ̍ a̍ o̍ kpe̍le̍la̍ nyāla̍ŋ ni᷄ŋ māā 
kē lēbōl, ō wa̍ nyɛ̍ dīāā ku̍lu̍, ɔ̄ɔ̄ ō wa̍ la̍ko̍mɔ̄ɔ̄, nyɛ̄ kōŋ le̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ cho̍ 
ni᷅ŋ ni̍. Nyɛ̍ cho̍ ō yɔ̄ŋga᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍ o̍ cho̍ ni̍. 

31Kɛ̍ tē wāŋndo̍ ō yēēma̍ le̍ kē ndɔ̍ lēbōllo̍ bāŋāa̍ pɛ̍, ō nɔ̄ di̍ mbō bāŋa̍. Ō nɔ̄ mbō 
pāāwa̍ nyɛ̄ sɔ̄lāa̍ mɛ̄ɛ̍ kē kōŋ ō nɔ̄ ba̍a̍ yɛ̍, ndu̍yɛ̍ tē ba̍ā ndɔ̄ɔ̍ ō wa̍ kɛ̄mɛ̄ pɛ̍, ō nɔ̄ 
mbō hāndu̍ bi̍di̍i̍ŋ lēchōo̍ ba̍na̍sīi̍yo̍. 

32Chɔ̄lūāā nyāa̍ ki̍nɛ̍i̍, nāū ni̍, sāā ni̍, chūi̍ŋ ni̍, ā kɛ᷅ o̍ kɛ᷅ nya̍ chɔ᷄m pɛ̍ tɔ̍, ō pīlɛ̍ nɔ̄ 
mbō wa᷄ le̍ ya̍ Mɛ̍lɛ̄ka̍ Ya̍a̍wɛ̄ɛ̄. 

33Ndu̍yɛ̍ wānā o̍ wānā tē a̍ wa̍ chɔ̄lūāā nūmnda̍ kē lēbōllo̍ sōlīo̍o̍ pɛ̍, a̍ nɔ̍ mā mɛ̍i̍ 
ā kɛ̄ndīa̍a̍ ki̍nɛ̍i̍ le̍ nūm pi̍la̍ mā so̍li̍ ā wɔ̄ɔ̍ŋnda̍ le̍. Ndu̍yɛ̍ vɛ̍lɛ̄ chɔ̄lū o̍ chɔ̄lū wānā 
yɔ̍ŋgu̍ ni᷅ŋ kē lēbōllo̍ pɛ̍, a̍ nɔ̍ lɛ̍ mā si̍ŋga̍ ndu̍ le̍. Tē a̍ yɔ̍ŋgu̍ chɔ̄lū o̍ chɔ̄lū sɔ̍ŋgɔ̍ɔ̍ 
ndɔ̄ɔ̍ pɛ̍, mɛ̄ɛ̍ nda̍ ŋi̍ɔ̍ɔ̍ŋ kpo̍u̍ le̍ ya̍ Mɛ̍lɛ̄ka̍ nda̍ nɔ̄ ni̍ mā wa̍. Ndu̍yɛ̍ a̍ nɔ̍ di̍ mā 
ba̍ŋa̍ ō kɛ᷅ o̍ kɛ᷅ le̍.” 

34Sāwāla̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ Mūu̍sē o̍ Pēmbīī Sa̍a̍nāīve̍ chōo̍ le̍ wāŋnda̍ I̍sɔ̄lūɛ̄ī 
la̍ŋ, la̍ŋ la̍ cho̍ la᷅ŋ ni̍. 

Nɔ̍mbāā 

Nɔ̍mbāā 1 

A̍ chɔm̄ tāse̍ nda̍ chɔm᷄ Is̍ɔl̄ūɛi̍y̍a̍ wo̍ o̍kɔɔ̄ ̄
1Mɛ̄ɛ̍ I̍sɔ̄lūɛ̍i̍ya̍ fūla̍ I̍chi̍pī, ā tōsa̍ wɔ̄sīo̍o̍ ō pīlɛ̍, o̍ mūu̍ŋ ndɔ̄ɔ̍ o̍ pāa̍le̍ tāse̍le̍ŋ chōo̍ 
o̍ pāŋgi̍i̍ di̍i̍ŋ ndūɛ̍i̍ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Mūu̍sē chu̍a̍ o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ nāa̍ I̍sɔ̄lūɛ̍i̍ya̍ wa̍ o̍ dɔ̍ɔ̍ŋgɔ̍ɔ̍ o̍ po̍llo̍ 
ni᷄ŋ Sa̍a̍nāī wa̍. Mi̍ Mɛ̄lɛ̄ka̍ dīmūl Mūu̍sē āā, 

2“I̍ ye̍e̍ma̍ mā chɔ̍m I̍sɔ̄lūɛ̍i̍ya̍ mɛ̄ɛ̍ nda̍ chō bōllē pīlɛ̍ yɛ̍, mā chɔ̍m nda̍ a̍ yu̍ŋgu̍la̍ŋ 
ndu̍yɛ̍ a̍ chīɛ̄īla̍ŋ kpɛ̍ kpɛ̍. Wānā pɔ̍nɔ̍ o̍ wānā pɔ̍nɔ̍ cho̍ I̍sɔ̄lūɛ̄ī, 

3mbo̍ wā wɔ̍sīla̍ŋ bi̍di̍i̍ŋ kɛ̄lɛ̄ŋgāā hīōūwɔ̄ɔ̍ o̍ ko̍ŋ cho̍o̍, ndu̍yɛ̍ mbo̍ wā te̍le̍ŋ ku̍a̍ā 
o̍ chɔ̄ū, po̍o̍nyi̍a̍a̍ nda̍ dīōla̍ŋ kpo̍u̍ o̍ yāu̍ chōo̍. 

4Hɛ̍li̍ bo̍līī lāyu̍ŋgu̍e̍i̍ o̍ yu̍ŋgu̍ o̍ yu̍ŋgu̍ chōo̍ I̍sɔ̄lūɛ̄ī le̍ mā māla̍ nu̍m wāŋnda̍ 
chɔ̄mndo̍. 

5Bōlīī lāyu̍ŋgu̍i̍i̍ ke̍ŋ ndi̍ cho̍ he̍ī ni̍ a̍ yu̍ŋgu̍la̍ ndāla̍ yɛ̍ yɛ̍la̍ nda̍ chō bōlle̍ la̍ŋ. 
Ɛ̄li̍sɔ̄ɔ̄, po̍ Si̍ɛ̍dīɔ̄ɔ̄ wo̍, ndu̍ cho̍ yu̍ŋgu̍ Lūbɛ᷅ŋ ndo̍ bōlle̍ŋ ndo̍, 

6a̍ Si̍ɛ̍lu̍mīɛ̄l, po̍ Sɔ̄lūīsi̍a̍dāī wo̍, o̍ cho̍ yu̍ŋgu̍ Si̍mīɔ̄ŋ ndo̍ bōlle̍ŋ ndo̍, 

7a̍ Na̍a̍sīɔ̄ŋ, po̍ Āmi̍na̍da̍bī wo̍, o̍ cho̍ yu̍ŋgu̍ Chu̍dā wo̍ bōlle̍ŋ ndo̍, 

8a̍ Nɛ̄ta̍a̍nīɛ̄ɛ̄l, po̍ Su̍a̍ā wo̍, o̍ cho̍ yu̍ŋgu̍ I̍sa̍a̍kā wo̍ bōlle̍ŋ ndo̍, 

9a̍ Ɛ̄li̍a̍a̍bī, po̍ Hɛ̍lɔ̄ŋ ndo̍, o̍ cho̍ yu̍ŋgu̍ Sɛ̍bu̍lɔ̄ŋ ndo̍ bōlle̍ŋ ndo̍, 

10a̍ bōlīī lāyu̍ŋgu̍i̍i̍ yu̍ŋgu̍la̍ pūa̍a̍ Chōo̍sīa̍a̍, Īlīsi̍a̍mā, po̍ Āmi̍hu̍dī wo̍, o̍ cho̍ yu̍ŋgu̍ 
E̍fi̍lūēm ndo̍ bōlle̍ŋ ndo̍, a̍ Ka̍ma̍līɛ̄l, po̍ Pɛ̄da̍a̍sɔ̄ wo̍, o̍ cho̍ yu̍ŋgu̍ Mānāa̍sē wo̍ 
bōlle̍ŋ ndo̍, 

11a̍ A̍bi̍dāŋ, po̍ Ki̍di̍ɔ̍nī wo̍, o̍ cho̍ yu̍ŋgu̍ Bɛ̍ŋnja̍mīŋ ndo̍ bōlle̍ŋ ndo̍, 

12a̍ Āhi̍ɛ̍ɛ̍sā, po̍ Āmi̍si̍a̍dāī wo̍, o̍ cho̍ yu̍ŋgu̍ Da᷅ŋ ndo̍ bōlle̍ŋ ndo̍, 

13a̍ Pa̍kīɛ̄l, po̍ O̍chi̍lūāŋ ndo̍, o̍ cho̍ yu̍ŋgu̍ A̍sīɛ̄ɛ̄ wo̍ bōlle̍ŋ ndo̍, 

14a̍ Ɛ̄li̍a̍a̍sa̍fī, po̍ Du̍ɛ̄l wo̍, o̍ cho̍ yu̍ŋgu̍ Ka̍a̍dī wo̍ bōlle̍ŋ ndo̍, 

15a̍ A̍hi̍lūā, po̍ Ɛ̍nāŋ ndo̍, o̍ cho̍ yu̍ŋgu̍ Nāfi̍ta̍lī wo̍ bōlle̍ŋ ndo̍.” 

16Pūa̍a̍ ha̍ā nda̍ wa̍ ā hɛ̄līāā ni̍ le̍ mā wa̍ hɔ̄ltē I̍sɔ̄lūɛ̍i̍ya̍ kpo̍u̍, ndu̍yɛ̍ le̍ mā wa̍ 
yu̍ŋgu̍la̍ fi̍nyāā ndāā ma̍māa̍ chīla̍ŋ. Nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ I̍sɔ̄lūɛ̍i̍la̍ŋ 
chōo̍ ni̍. 

17O̍ ko̍ŋ kɔ̍ɔ̍lī, Mūu̍sē ni̍, a̍ E̍lɔ̄ŋ, a̍ bōlīī lāyu̍ŋgu̍i̍i̍ wa̍ he̍ī ī hɛ̄līāā ve̍, 

18ma̍ vēēlū I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍ o̍ pāa̍le̍ tāse̍le̍ le̍ŋ chōo̍ o̍ pāŋgi̍i̍ di̍i̍ŋ ndūɛ̄ī kēŋ 
ni᷄ŋ. Ndu̍yɛ̍ ma̍ pōōnyīāā nda̍ dīōla̍ŋ a̍ yu̍ŋgu̍la̍ nda̍ fūla̍ chōo̍ la̍ŋ ndu̍yɛ̍ a̍ chīɛ̄īla̍ŋ 

kpɛ̍ kpɛ̍. Wānā pɔ̍nɔ̍ o̍ wānā pɔ̍nɔ̍ wa̍ I̍sɔ̄lūɛ̄ī mbo̍ wā wɔ̄sīla̍ŋ bi̍di̍i̍ŋ kɛ̄lɛ̄ŋgāā 
hīōūwɔ̄ɔ̍ o̍ ko̍ŋ chōo̍, ma̍ pōōnyīāā nda̍ dīōla̍ŋ kpo̍u̍ a̍ pi̍lɛ̍ŋ pi̍lɛ̍ŋ nda̍. 

19Mi̍ Mūu̍sē o̍ po̍o̍nyīāā wāŋnda̍ dīōla̍ŋ le̍nde̍ kpɛ̍ kpɛ̍ nāa̍ nda̍ wa̍ o̍ po̍llo̍ ni᷄ŋ 
Sa̍a̍nāī wa̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ le̍ tōsāa̍ yɛ̍. 

20-46Wāŋ pīāāndūa̍a̍ wa̍ wɔ̄sīla̍ŋ bi̍di̍i̍ŋ kɛ̄lɛ̄ŋgāā hīōūwɔ̄ɔ̍ o̍ ko̍ŋ chōo̍, ndu̍yɛ̍ ma̍ 
wā te̍le̍ŋ ku̍a̍ā o̍ chɔ̄ū wa̍, ma̍ pōōnyīāā nda̍ dīōla̍ŋ ā pīlɛ̍ŋ pi̍lɛ̍ŋ nda̍ a̍ yu̍ŋgu̍la̍ nda̍ 
fūla̍ chōo̍ la̍ŋ, ndu̍yɛ̍ a̍ chīɛ̄īla̍ŋ, kāndɔ᷄ŋndo̍ a̍ yu̍ŋgu̍ Lūbɛ᷅ŋ ndo̍, po̍ tāse̍ Che̍kɔ̍pū 
wo̍, mbo̍ kūā a̍ yu̍ŋgu̍la̍ŋ lā pīlɛ̍ la̍ŋ. Wāŋ pīāāndūāā kāŋ nda̍ cho̍ ha̍ā bōllē pīlɛ̍ o̍ 
yu̍ŋgu̍ o̍ yu̍ŋgu̍ cho̍o̍ ni̍. Yūŋgu̍ Lūbɛ᷅ŋ ndo̍ wāa̍la̍ŋ be̍le̍-hi̍ɔ̍ɔ̍lu̍ a̍ lā ŋɔ᷄mpu᷅m a̍ 
kɛ̄mɔ̄ɔ̍ lē ŋūɛ̍ɛ̍nu̍ (46,500). Yu̍ŋgu̍ Si̍mīɔ̄ŋ ndo̍ wāa̍la̍ŋ be̍le̍-ŋu̍ɛ̍ɛ̍nu̍ a̍ lā 
ŋɔ̍ma̍hīɔ̍ɔ̍lu̍ a̍ kɛ̄mɔ̄ɔ̍ lē yāa̍ (59,300). Yu̍ŋgu̍ Ka̍a̍dī wo̍ wāa̍la̍ŋ be̍le̍-hi̍ɔ̍ɔ̍lu̍ a̍ lā 
ŋūɛ̍ɛ̍nu̍ a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-ŋu̍ɛ̍ɛ̍nu̍ (45,650). Yu̍ŋgu̍ Chu̍dā wo̍ wāa̍la̍ŋ 
be̍le̍-ŋɔ̍mmɛ̍ū a̍ lā hīɔ̍ɔ̍lu̍, a̍ kɛ̄mɔ̄ɔ̍ lē ŋɔ᷄mpu᷅m (74,600). Yu̍ŋgu̍ I̍sa̍a̍kā wo̍ wāa̍la̍ŋ 
be̍le̍-ŋu̍ɛ̍ɛ̍nu̍ a̍ lā hīɔ̍ɔ̍lu̍ a̍ kɛ̄mɔ̄ɔ̍ lē hīɔ̍ɔ̍lu̍ (54,400). Yu̍ŋgu̍ Sɛ̍bu̍lɔ̄ŋ ndo̍ wāa̍la̍ŋ 
be̍le̍-ŋu̍ɛ̍ɛ̍nu̍ a̍ lā ŋɔ᷄mmɛ̍ū a̍ kɛ̄mɔ̄ɔ̍ lē hīɔ̍ɔ̍lu̍ (57,400). Yu̍ŋgu̍ E̍fi̍lūēm ndo̍ wāa̍la̍ŋ 
be̍le̍-hi̍ɔ̍ɔ̍lu̍ a̍ kɛ̄mɔ̄ɔ̍ lē ŋūɛ̍ɛ̍nu̍ (40,500). Yu̍ŋgu̍ Mānāa̍sē wo̍ wāa̍la̍ŋ be̍le̍-ya̍a̍ a̍ lā 
tīɔ̍ɔ̍ŋ a̍ kɛ̄mɔ̄ɔ̍ lē dīi̍ŋ (32,200). Yūŋgu̍ Bɛ̍ŋnja̍mīŋ ndo̍ wāa̍la̍ŋ be̍le̍-ya̍a̍ a̍ lā ŋūɛ̍ɛ̍nu̍ 
a̍ kɛ̄mɔ̄ɔ̍ lē hīɔ̍ɔ̍lu̍ (35,400). Yu̍ŋgu̍ Da᷅ŋ ndo̍ wāa̍la̍ŋ be̍le̍-ŋɔ̍mpu᷅m a̍ lā tīɔ̍ɔ̍ŋ a̍ 
kɛ̄mɔ̄ɔ̍ lē ŋɔ᷄mmɛ̍ū (62,700). Yu̍ŋgu̍ A̍sīɛ̄ɛ̄ wo̍ wāa̍la̍ŋ be̍le̍-hi̍ɔ̍ɔ̍lu̍ a̍ ō pīlɛ̍ a̍ kɛ̄mɔ̄ɔ̍ 
lē ŋūɛ̍ɛ̍nu̍ (41,500). Yu̍ŋgu̍ Nāfi̍ta̍lī wo̍ wāa̍la̍ŋ be̍le̍-ŋu̍ɛ̍ɛ̍nu̍ a̍ lā yāa̍ a̍ kɛ̄mɔ̄ɔ̍ lē 
hīɔ̍ɔ̍lu̍ (43,400). Mɛ̄ɛ̍ yu̍ŋgu̍la̍ŋ nda᷅ŋ, fa̍ū fa̍ū, ā wa̍ bōllē pīlɛ̍ pūa̍a̍ wāa̍la̍ŋ kɛ̄mɔ̄ɔ̍ 
lē ŋɔ᷄mpu᷅m a̍ wāa̍la̍ŋ lā yāa̍ a̍ kɛ̄mɔ̄ɔ̍ lē ŋu̍ɛ̍ɛ̍nu̍ ā ŋ̄wāŋ be̍le̍-ŋu̍ɛ̍ɛ̍nu̍ (603,550). 

47Kɛ̍ pūa̍a̍ fu̍la̍ o̍ yu̍ŋgu̍ Li̍va̍īyo̍ chōo̍ ki̍nɛ̍i̍ ya̍, a̍ chīɛ̄īlā ndāla̍ŋ ā chɔ᷅m ka̍ŋ te̍. 

48Kāni̍ fo̍ndōle̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

49“Tē a̍ wa̍ wāŋnda̍ chɔ̄mndo̍ pɛ̍, yu̍ŋgu̍ Li̍va̍īyo̍ ndu̍ chɔ᷅m ko̍ŋ te̍. Nda̍ ā wa᷅ ā 
chɔ̄māā a̍ I̍sɔ̄lūɛ̍i̍ya̍a̍ tu̍a̍a̍ lātūlu̍ le̍. 

50Nda̍ nda̍, tɛ̍ndi̍i̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍, ā nɔ̄ mā kɛ̍si̍ nda̍ 
tɛ̍ndīi̍ ko̍ŋ chīla̍ŋ, ndu̍yɛ̍ a̍ wōlɔ̄ɔ̄lā tɛ̍ndīi̍ ko̍ŋ. Bā o̍ bā nya̍ wa̍ kɔ̄la̍ŋ pɛ̍, nda̍ nɔ̍ ni̍ 
mā chūa̍ tɛ̍ndīi̍ ko̍ŋ a̍ wōlɔ̄ɔ̄lā ndɔ̄la̍ŋ, mā kūɛ̄ a̍ la̍ŋ le̍ mā kɔ̍ ta̍ŋgūl ndu̍ nāa̍ nya̍ 
nɔ̄ le̍ dɔ̍ɔ̍ŋgɔ̍ɔ̍ kīōlɔ̄ɔ̍ wa̍. Ndu̍yɛ̍ nda̍ pīlɛ̍ kpe̍ nɔ̍ ni̍ mā tōsa̍ wa̍llo̍ o̍ tɛ̍ndīi̍ ko̍ŋ ni᷄ŋ, 
ndu̍yɛ̍ ā nɔ̄ mā tāŋgu̍l tɛ̍ndīi̍la̍ ndāla̍ mālɔ̄ la̍ŋ tɛ̍ndīi̍ ko̍ŋ ō bālāā. 

51Tē lā wa̍ fāŋa᷄ŋndo̍ nāa̍ nya̍ chō wa̍ pɛ̍ mī lā wa̍ hīōūwɔ̄ɔ̍ lāchī, nda̍ nɔ̍ ni̍ mā 
chūa̍ wōlɔ̄ɔ̄lā tɛ̍ndīi̍ ko̍ŋ mā kɔ̍ mi̍ŋgī ndu̍ tāŋgūl nāa̍ nya̍ nɔ̄ le̍ dɔ̍ɔ̍ŋgɔ̍ɔ̍ kīōlɔ̄ɔ̍ wa̍. 
Ō fūla̍ o̍ nda̍ kɔ̄ɔ̄lī, tē wānā o̍ wānā che᷅le̍ŋ ō sɔ̄ɔ̄ŋgu̍u̍ o̍ tɛ̍ndīi̍ ko̍ŋ īkɛ̄i̍ pɛ̍, wānā 
ko̍ŋ lā nɔ̄ mī lā dīī ndu̍. 

52Bā o̍ bā nya̍ kēlū dɔ̍ɔ̍ŋgɔ̍ɔ̍ pɛ̍, yu̍ŋgu̍la̍ I̍sɔ̄lūɛ̍i̍la̍ŋ lā pīlɛ̍ la̍ŋ lā nɔ̄ mī lā sɔ̄la̍ 
fo̍ndāŋnda̍ŋ kpɛ̍ kpɛ̍, mī yu̍ŋgu̍ o̍ yu̍ŋgu̍ o̍ ta̍ŋgu̍l o̍ fo̍ndāa̍ o̍ ndɔ̄ɔ̍ a̍ bōlīī lāchīɛ̄īye̍ 
kpɛ̍ kpɛ̍, ndu̍yɛ̍ mī yu̍ŋgu̍ o̍ yu̍ŋgu̍ nɔ̍ bēēndi̍ɛ̍ī si̍m le̍ yu̍ŋgu̍ ndāa̍ wo̍. 

53Kɛ̍ wānāa̍ fu̍la̍ o̍ yu̍ŋgu̍ Li̍va̍īyo̍ chōo̍ wa̍ nda̍, ā nɔ̄ mā tāŋgu̍l tɛ̍ndīi̍la̍ ndāla̍ŋ 
tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ bālɔ̄ɔ̍ chɛ̍ chɛ̍, le̍ ndu̍ 
māndāa̍. Ko̍ŋ to̍sā ni̍ wānā o̍ wānā che᷅le̍ŋ ō sɔ̍ɔ̍ŋgūū tɛ̍ndīi̍ ko̍ŋ īkɛ̄i̍, mbō tōsa̍ mī 
ya̍ Mɛ̍lɛ̄ka̍ dɔ̄ɔ̄nu᷄ŋ tu̍mbe̍ a̍ nya̍ I̍sɔ̄lūɛ̍i̍ya̍ mī tu̍si̍ nya̍ nyɛ̄ pālāa̍ chōo̍ le̍.” 

54O̍ ko̍ŋ, mi̍ I̍sɔ̄lūɛ̍i̍ya̍ ā tōsā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē. 

Nɔ̍mbāā 2 

A̍ mɛɛ̄ ̍Is̍ɔl̄ūɛi̍y̍a̍ ā nɔ ̄mā wa̍ o̍ dɔɔ̍ŋ̍gɔɔ̍ ̍niŋ᷄ a̍ yu̍ŋgu̍la̍ŋ yɛ ̍o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

2“Bā o̍ bā nya̍ kēlū dɔ̍ɔ̍ŋgɔ̍ɔ̍ pɛ̍, yu̍ŋgu̍ o̍ yu̍ŋgu̍ o̍ nɔ̍ mbō nɔ̄ fo̍ndāa̍ o̍ ndɔ̄ɔ̍ o̍ 
dɔ̍ɔ̍ŋgɔ̍ kōŋ ni᷄ŋ, mī wānā o̍ wānā o̍ ta̍ŋgu̍l tɛ̍ndīi̍yo̍ o̍ ndɔ̄ɔ̍ o̍ bēēndi̍ɛ̍ī yu̍ŋgu̍ ndāa̍ 
bɛ̄ŋgu̍, ndu̍yɛ̍ mī chīɛ̄ī o̍ chīɛ̄ī nɔ̄ bēēndi̍ɛ̍īyo̍ o̍ bɛ̄ɛ̄ndīāā yu̍ŋgu̍ ndāa̍ bɛ̄ŋgu̍. Ndu̍yɛ̍ 
tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ō nɔ̄ mbō wa̍ o̍ dɔ̍ɔ̍ŋgɔ̍ɔ̍ tɛ̄ɛ̄ŋ 
kpe̍e̍kpe̍i̍, mī tɛ̍ndīi̍ yu̍ŋgu̍ o̍ yu̍ŋgu̍ o̍ mu̍lūl ndu̍ hɔ̄lla̍. 

3“Yu̍ŋgu̍ Chu̍dā wo̍ nda̍ nɔ̍ ni̍ mā wa̍ o̍ dɔ̍ɔ̍ŋgɔ̍ɔ̍ kūmbū pāa̍le̍ŋ lē chāŋndo̍ o̍ 
bēēndi̍ɛ̍ī ndāa̍ bɛ̄ŋgu̍ a̍ chīɛ̄īlā ndāla̍ŋ le̍nde̍ kpɛ̍ kpɛ̍. Na̍a̍sīɔ̄ŋ, po̍ Āmi̍na̍da̍bī wo̍, 
ndu̍ cho̍ bōllē yu̍ŋgu̍ Chu̍dā wo̍ ni̍. 

4Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋɔ̍mmɛ̍ū a̍ lā hīɔ̍ɔ̍lu̍ a̍ kɛ̄mɔ̄ɔ̍ lē 
ŋɔ᷄mpu᷅m (74,600). 

5“Yu̍ŋgu̍ I̍sa̍a̍kā wo̍ nda̍ nɔ̍ ni̍ mā tāŋgu̍l yu̍ŋgu̍ Chu̍dā wo̍ īkɛ̄i̍. Nɛ̄ta̍a̍nīɛ̄ɛ̄l, po̍ Su̍a̍ā 
wo̍, ndu̍ cho̍ bōllē yu̍ŋgu̍ I̍sa̍a̍kā wo̍ ni̍. 

6Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋu̍ɛ̍ɛ̍nu̍ a̍ lā hīɔ̍ɔ̍lu̍ a̍ kɛ̄mɔ̄ɔ̍ lē hi̍ɔ̍ɔ̍lu̍ 
(54,400). 

7“O̍ ko̍ŋ kɔ̍ɔ̍lī, yu̍ŋgu̍ Sɛ̍bu̍lɔ̄ŋ ndo̍ nda̍ nɔ̍ ni̍ mā tāŋgu̍l yu̍ŋgu̍ I̍sa̍a̍kā wo̍ īkɛ̄i̍. 
I̍li̍a̍a̍bī, po̍ Hɛ̍lɔ̄ŋ ndo̍, ndu̍ cho̍ bōllē yu̍ŋgu̍ Sɛ̍bu̍lɔ̄ŋ ndo̍ ni̍. 

8Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋu̍ɛ̍ɛ̍nu̍ a̍ lā ŋɔ᷄mmɛ̍ū, a̍ kɛ̄mɔ̄ɔ̍ lē 
hīɔ̍ɔ̍lu̍ (57,400). 

9“Mɛ̄ɛ̍ fa̍ū fa̍ū, pūa̍a̍ o̍ yu̍ŋgu̍ Chu̍dā wo̍ chōo̍, a̍ yu̍ŋgu̍ I̍sa̍a̍kā wo̍, a̍ yu̍ŋgu̍ Sɛ̍bu̍lɔ̄ŋ 
ndo̍, ā chō wāa̍la̍ŋ kɛ̄mɛ̄ a̍ be̍le̍-ŋɔ̍ma̍a̍ a̍ lā ŋɔ᷄mpu᷅m a̍ kɛ̄mɔ̄ɔ̍ lē hīɔ̍ɔ̍lu̍ (186,400). 
Te̍le̍ŋ o̍ te̍le̍ŋ tē I̍sɔ̄lūɛ̍i̍ya̍ ā ma᷄l dɔ̍ɔ̍ŋgɔ̍ nda̍ chō wo̍ pɛ̍ mā wa̍ hīōūwɔ̄ɔ̍ lāchī, 
yu̍ŋgu̍ Chu̍dā wo̍ a̍ yu̍ŋgu̍la̍ ti̍ɔ̍ɔ̍ŋnda̍ŋ nda᷅ŋ, nda̍ nɔ̍ ni̍ mā si᷄m I̍sɔ̄lūɛ̍i̍ya̍a̍ tu̍a̍a̍ 
lāchī le̍ kɔ̄la̍ŋ. 

10“Yu̍ŋgu̍ Lūbɛ᷅ŋ ndo̍, nda̍ nɔ̍ ni̍ mā tāŋgu̍l o̍ dɔ̍ɔ̍ŋgɔ̍ɔ̍ kūmbū tōūwo̍ o̍ bēēndi̍ɛ̍ī 
ndāa̍ bɛ̄ŋgu̍ a̍ chīɛ̄īlā ndāla̍ŋ le̍nde̍ kpɛ̍ kpɛ̍. Ɛ̄li̍sɔ̄ɔ̄, po̍ Si̍ɛ̍dīɔ̄ɔ̄ wo̍, ndu̍ cho̍ bōllē 
yu̍ŋgu̍ Lūbɛ᷅ŋ ndo̍ ni̍. 

11Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-hi̍ɔ̍ɔ̍lu̍ a̍ lā ŋɔ᷄mpu᷅m, a̍ kɛ̄mɔ̄ɔ̍ lē 
ŋūɛ̍ɛ̍nu̍ (46,500). 

12“O̍ ko̍ŋ kɔ̍ɔ̍lī, yu̍ŋgu̍ Si̍mīɔ̄ŋ ndo̍, nda̍ nɔ̍ ni̍ mā tāŋgu̍l yu̍ŋgu̍ Lūbɛ᷅ŋ ndo̍ īkɛ̄i̍. 
Si̍ɛ̍lu̍mīɛ̄l, po̍ Sɔ̄lūīsi̍a̍dāī wo̍, ndu̍ cho̍ bōllē yu̍ŋgu̍ Si̍mīɔ̄ŋ ndo̍ ni̍. 

13Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋu̍ɛ̍ɛ̍nu̍ a̍ lā ŋɔ̄ma̍hīɔ̍ɔ̍lu̍ a̍ kɛ̄mɔ̄ɔ̍ 
lēyāa̍ (59,300). 

14“O̍ ko̍ŋ kɔ̍ɔ̍lī, yu̍ŋgu̍ Ka̍a̍dī wo̍ nda̍ nɔ̍ ni̍ mā tāŋgu̍l yu̍ŋgu̍ Si̍mīɔ̄ŋ ndo̍ īkɛ̄i̍. 
I̍līa̍a̍sa̍fī, po̍ Du̍ɛ̄l wo̍, ndu̍ cho̍ yu̍ŋgu̍ ko̍ŋ bōlle̍ŋ ni̍. 

15Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-hi̍ɔ̍ɔ̍lu̍ a̍ lā ŋūɛ̍ɛ̍nu̍ a̍ kɛ̄mɔ̄ɔ̍ lē 
ŋɔ᷄mpu᷅m a̍ be̍le̍-ŋu̍ɛ̍ɛ̍nu̍ (45,650). 

16“Mɛ̄ɛ̍ fa̍ū fa̍ū, pūa̍a̍ o̍ yu̍ŋgu̍ Lūbɛ᷅ŋ ndo̍ chōo̍, a̍ yu̍ŋgu̍ Si̍mīɔ̄ŋ ndo̍, a̍ yu̍ŋgu̍ Ka̍a̍dī 
wo̍, ā chō wāa̍la̍ŋ kɛ̄mɛ̄, a̍ be̍le̍-ŋu̍ɛ̍ɛ̍nu̍ a̍ ō pīlɛ̍, a̍ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ŋu̍ɛ̍ɛ̍nu̍ 
(151,450). “Te̍le̍ŋ o̍ te̍le̍ŋ tē I̍sɔ̄lūɛ̍i̍ya̍ ā ma᷄l dɔ̍ɔ̍ŋgɔ̍ nda̍ chō wo̍ pɛ̍ mā wa̍ hīōūwɔ̄ɔ̍ 
lāchī, yu̍ŋgu̍ Lūbɛ᷅ŋ ndo̍, a̍ yu̍ŋgu̍la̍ ti̍ɔ̍ɔ̍ŋnda̍ŋ nda᷅ŋ, nda̍ nɔ̍ ni̍ mā wa̍ ku̍ndā dīi̍ŋ 
ndɔ̄ɔ̍ le̍ fūlāa̍. 

17“O̍ ko̍ŋ kɔ̍ɔ̍lī, tē yu̍gu̍la̍ ya̍a̍la̍ŋ nda᷅ŋ lā fūla̍ pɛ̍, wānāa̍ fu̍la̍ o̍ yu̍ŋgu̍ Li̍va̍īyo̍ chōo̍ 
ma̍ nɔ̄ tɛ̍ndīi̍la̍ ndāla̍ŋ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ lā 
bālāā wa̍, nda̍ fūla̍ vɛ̄lɛ̄. Mɛ̄ɛ̍ dɔ̍ɔ̍ŋgɔ̍ɔ̍ ō chō ō pīɔ̄ūwāā a̍ yu̍ŋgu̍la̍ŋ yɛ̍, le̍nde̍ ko̍ni̍ 
nda̍ nɔ̄ vɛ̄lɛ̄ ni̍ mā fūla̍ a̍ yu̍ŋgu̍la̍ŋ le̍nde̍ kpɛ̍ kpɛ̍ le̍ kɔ̄la̍ŋ, wānā o̍ wānā o̍ bēēndi̍ɛ̍ī 
yu̍ŋgu̍ ndɔ̄ɔ̍ bɛ̄ŋgu̍. 

18“Yu̍ŋgu̍ E̍fi̍lūēm ndo̍, nda̍ nɔ̍ ni̍ mā tāŋgu̍l o̍ dɔ̍ɔ̍ŋgɔ̍ɔ̍ kūmbū pāa̍le̍ŋ lē dēllo̍ o̍ 
bēēndi̍ɛ̍ī ndāa̍ bɛ̄ŋgu̍, a̍ kāa̍la̍ŋ ndāla̍ŋ le̍nde̍ kpɛ̍ kpɛ̍. Īlīsi̍a̍mā, po̍ Āmi̍hu̍dī wo̍, 
ndu̍ cho̍ bōllē yu̍ŋgu̍ E̍fi̍lūēm ndo̍ ni̍. 

19Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-hi̍ɔ̍ɔ̍lu̍, a̍ kɛ̄mɔ̄ɔ̍ lē ŋūɛ̍ɛ̍nu̍ (40,500). 

20“O̍ ko̍ŋ kɔ̍ɔ̍lī, yu̍ŋgu̍ Mānāa̍sē wo̍, nda̍ nɔ̍ ni̍ mā tāŋgu̍l yu̍ŋgu̍ E̍fi̍lūēm ndo̍ īkɛ̄i̍ o̍ 
bēēndi̍ɛ̍ī ndāa̍ bɛ̄ŋgu̍. Ka̍ma̍līɛ̄l, po̍ Pɛ̄da̍a̍sɔ̄ wo̍, ndu̍ cho̍ yu̍ŋgu̍ ko̍ŋ bōlle̍ŋ ni̍. 

21Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ya̍a̍ a̍ lā tīɔ̍ɔ̍ŋ a̍ kɛ̄mɔ̄ɔ̍ lē dīi̍ŋ 
(32,200). 

22“O̍ ko̍ŋ kɔ̍ɔ̍lī, yu̍ŋgu̍ Bɛ̍ŋnja̍mīŋ ndo̍ nda̍ nɔ̍ ni̍ mā tāŋgu̍l yu̍ŋgu̍ Mānāa̍sē wo̍ īkɛ̄i̍ 
o̍ bēēndi̍ɛ̍ī ndāa̍ bɛ̄ŋgu̍. A̍bi̍dāŋ, po̍ Ki̍di̍ɔ̍nī wo̍, ndu̍ cho̍ yu̍ŋgu̍ Bɛ̍ŋnja̍mi᷅ŋ ndo̍ 
bōlle̍ŋ ni̍. 

23Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ be̍le̍-ya̍a̍ a̍ lā ŋūɛ̍ɛ̍nu̍ a̍ kɛ̄mɔ̄ɔ̍ lē hīɔ̍ɔ̍lu̍ 
(35,400). 

24“Mɛ̄ɛ̍ fa̍ū fa̍ū, pūa̍a̍ o̍ yu̍ŋgu̍ E̍fi̍lūēm ndo̍ chōo̍, a̍ Mānāa̍sē, a̍ yu̍ŋgu̍ Bɛ̍ŋnja̍mīŋ 
ndo̍ ā chō wāa̍la̍ŋ kɛ̄mɛ̄ a̍ lā ŋɔ̄ma̍a̍, a̍ kɛ̄mɔ̄ɔ̍ lēpīlɛ̍ (108,100). Te̍le̍ŋ o̍ te̍le̍ŋ tē 
I̍sɔ̄lūɛ̍i̍ya̍ ā wa̍ fāŋa᷄ŋndo̍ nāa̍ nda̍ chō wa̍ pɛ̍, mā wa̍ hīōūwɔ̄ɔ̍ lāchī, yu̍ŋgu̍la̍ ya̍a̍la̍ŋ 
nda᷅ŋ nda̍ nɔ̍ ni̍ mā wa̍ ku̍ndā yāa̍ ndɔ̄ɔ̍ le̍ fūlāa̍. 

25“Yu̍ŋgu̍ Da᷅ŋ ndo̍, nda̍ nɔ̍ ni̍ mā tāŋgu̍l o̍ dɔ̍ɔ̍ŋgɔ̍ɔ̍ kūmbū bā lūāŋndo̍ o̍ bēēndi̍ɛ̍ī 
ndāa̍ bɛ̄ŋgu̍, a̍ chīɛ̄īlā ndāla̍ŋ le̍nde̍ kpɛ̍ kpɛ̍. Āhi̍ɛ̍ɛ̍sā, po̍ Āmi̍si̍a̍dāī wo̍, ndu̍ cho̍ 
bōllē yu̍ŋgu̍ Da᷅ŋ ndo̍ ni̍. 

26Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋɔ̍mpu᷅m a̍ lā tīɔ̍ɔ̍ŋ a̍ kɛ̄mɔ̄ɔ̍ lē 
ŋɔ᷄mmɛ̍ū (62,700). 

27“O̍ ko̍ŋ kɔ̍ɔ̍lī, yu̍ŋgu̍ A̍sīɛ̄ɛ̄ wo̍ nda̍ nɔ̍ ni̍ mā tāŋgu̍l yu̍ŋgu̍ Da᷅ŋ ndo̍ īkɛ̄i̍ o̍ bēēndi̍ɛ̍ī 
ndāa̍ bɛ̄ŋgu̍. Pa̍kīɛ̄l, po̍ O̍chi̍lūāŋ ndo̍, ndu̍ cho̍ yu̍ŋgu̍ ko̍ŋ bōlle̍ŋ ni̍. 

28Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍ hi̍ɔ̍ɔ̍lu̍ a̍ ō pīlɛ̍ a̍ kɛ̄mɔ̄ɔ̍ lē ŋūɛ̍ɛ̍nu̍ 
(41,500). 

29“O̍ ko̍ŋ kɔ̍ɔ̍lī, yu̍ŋgu̍ Nāfi̍ta̍lī wo̍ nda̍ nɔ̍ ni̍ mā tāŋgu̍l yu̍ŋgu̍ A̍sīɛ̄ɛ̄ wo̍ īkɛ̄i̍ o̍ 
bēēndi̍ɛ̍ī ndāa̍ bɛ̄ŋgu̍. A̍hi̍lūā, po̍ Ɛ̍lāŋ ndo̍ ndu̍ cho̍ yu̍ŋgu̍ ko̍ŋ bōlle̍ŋ ni̍. 

30Pūa̍a̍ o̍ yu̍ŋgu̍ ko̍ŋ chōo̍ ā chō wāa̍la̍ŋ be̍le̍-ŋu̍ɛ̍ɛ̍nu̍ a̍ lā yāa̍ a̍ kɛ̄mɔ̄ɔ̍ lē hīɔ̍ɔ̍lu̍ 
(53,400). 

31“Mɛ̄ɛ̍ fa̍ū fa̍ū pūa̍a̍ o̍ yu̍ŋgu̍ Da᷅ŋ ndo̍ chōo̍, a̍ yu̍ŋgu̍ A̍sīɛ̄ɛ̄ wo̍, a̍ yu̍ŋgu̍ Nāfi̍ta̍lī 
wo̍ ā chō wāa̍la̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍ a̍ lā ŋɔ᷄mmɛ̍ū a̍ kɛ̄mɔ̄ɔ̍ lē ŋɔ᷄mpu᷅m (157,600). 
Te̍le̍ŋ o̍ te̍le̍ŋ tē I̍sɔ̄lūɛ̍i̍ya̍ ā wa̍ fāŋa᷄ŋndo̍ nāa̍ nda̍ chō wa̍ pɛ̍ mā wa̍ hīōūwɔ̄ɔ̍ lāchī, 
yu̍ŋgu̍la̍ŋ nda᷅ŋ nda̍ nɔ̍ ni̍ mā mɛ̄ɛ̄lu̍ fūlā kpɔ̍ŋ, a̍ chīɛ̄īlā ndāla̍ŋ le̍nde̍ kpɛ̍ kpɛ̍, 
wānā o̍ wānā o̍ bēēndi̍ɛ̍ī yu̍ŋgu̍ ndɔ̄ɔ̍ bɛ̄ŋgu̍.” 

32Mɛ̄ɛ̍ nu̍a̍ā nda̍ chɔ᷄m I̍sɔ̄lūɛ̍i̍ya̍ a̍ yu̍ŋgu̍la̍ŋ le̍nde̍ kpɛ̍ kpɛ̍ ni̍, yu̍ŋgu̍la̍ fi̍nyāā ndāa̍. 
Ā wa̍ bōllē pīlɛ̍ fa̍ū fa̍ū o̍ dɔ̍ɔ̍ŋgɔ̍ɔ̍ ni᷄ŋ wāa̍la̍ŋ kɛ̄mɔ̄ɔ̍ lē ŋɔ᷄mpu᷅m, a̍ lā yāa̍, a̍ kɛ̄mɔ̄ɔ̍ 
lē ŋūɛ̍ɛ̍nu̍ a̍ be̍le̍-ŋu̍ɛ̍ɛ̍nu̍ (603,550). 

33Kɛ̍ wānāa̍ fu̍la̍ o̍ yu̍ŋgu̍ Li̍va̍īyo̍ chōo̍ wa̍ nda̍ ki̍nɛ̍i̍, ā chɔ᷄m ka̍ŋ mɛ̄ɛ̍ nda̍ chɔ᷄m 
yu̍ŋgu̍la̍ŋ lā pīlɛ̍ la̍ŋ yɛ̍ le̍. Kāni̍ fo̍ndōle̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l 
Mūu̍sē ni̍. 

34Mi̍ I̍sɔ̄lūɛ̍i̍ya̍ tōsā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē. Bā o̍ bā nda̍ a̍a̍ ke̍lū 
dɔ̍ɔ̍ŋgɔ̍ɔ̍ pɛ̍, a̍ yu̍ŋgu̍la̍ŋ le̍nde̍ kpɛ̍ kpɛ̍ nda̍ a̍a̍ ta̍ŋgūl fo̍ndāŋnda̍ŋ ni̍ yu̍ŋgu̍ o̍ 
yu̍ŋgu̍ o̍ bēēdi̍ɛ̍ī ndāa̍ bɛ̄ŋgu̍ mā cha᷄l, ndu̍yɛ̍ tē nda̍ a̍a̍ wa̍ vɛ̄lɛ̄ fāŋa᷄ŋndo̍ pɛ̍ le̍ 
hīōūwɔ̄ɔ̍ lāchī, a̍ yu̍ŋgu̍la̍ŋ le̍nde̍ nda̍ a̍a̍ fu̍lā ni̍. 

Nɔ̍mbāā 3 

A̍ pūa̍a̍ El̍ɔŋ̄nda̍ o̍kɔɔ̄ ̄
1Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ so̍ō nāa̍ Mūu̍sē chu̍a̍ nda̍ E̍lɔ̄ŋ o̍ Pēmbīī Sa̍a̍nāīve̍ chōo̍ 
ve̍, wānāa̍ wa̍ wɔ̄ a̍ te̍le̍ŋ ko̍ŋ mi̍ nda̍ a̍a̍ fu̍lā o̍ pūlāle̍ E̍lɔ̄ŋ nda̍ Mūu̍sē le̍ŋ chōo̍ wa̍ 
nda̍ wa̍ ha̍ā ni̍. 

2E̍lɔ̄ŋ po̍ ndɔ̍ tāso̍o̍ ndu̍ wa̍ Na̍da̍bī ni̍. O̍ ko̍ŋ kɔ̍ɔ̍lī, pūa̍a̍ ndūa̍a̍ ā pīli̍a̍a̍ wa̍ Ābi̍hū, 
a̍ Ɛ̄li̍a̍a̍sā, a̍ I̍ta̍māā ni̍. 

3E̍lɔ̄ŋ pūa̍a̍ ndūa̍a̍ ha̍ā nda̍ nda̍ sūu̍ chūɛ̄īya̍ŋ ni̍ ndu̍yɛ̍ ma̍ sīīŋgūū nda̍ wānāā 
sōlīāā lāsa̍lāa̍. 

4Kɛ̍ Na̍da̍bī ni̍ a̍ Ābi̍hū mi̍ Mɛ̄lɛ̄ka̍ Ya̍a̍wɛ̄ɛ̍ o̍ di̍ī nda̍, fo̍ndōle̍ le̍ mɛ̄ɛ̍ nda̍ sōli̍ sa̍lāa̍ 
o̍ Mɛ̄lɛ̄ka̍ lo̍ a̍ te̍le̍ŋ nda̍ a̍a̍ nɔ̍ le̍ sa̍lā kōŋ sōlī le̍ wo̍, o̍ po̍llo̍ ni᷄ŋ Sa̍a̍nāī yɛ̍. Ndu̍yɛ̍ 
nda̍ ŋi̍ɔ̍ɔ̍ŋ kpo̍u̍ ā mɛ̄i̍ chu̍a̍u̍wāā ŋ̄wāŋ pīāāndū le̍. Le̍ he̍ī, mi̍ Ɛ̄li̍a̍a̍sā nda̍ I̍ta̍māā 
a̍ hi̍a̍ū lāchī a̍ sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍ nda̍ E̍lɔ̄ŋ fi̍nyā ndā wa̍ā lātūlu̍, ha̍a̍a̍ a̍ 
bōōndi̍i̍ fi̍nyā ndā wa̍ yōōmū ve̍. 

Ā hɛl̄i ̍yu̍ŋgu̍ Liv̍a̍īyo̍ le̍ wānāā sōlīāā lāsa̍lāa̍ mālāa̍ 
5Mī Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

6“Di̍mu̍l yu̍ŋgu̍ Li̍va̍īyo̍ mā hīŋ mā hu̍ŋ yɔ̍ŋgū nda̍ o̍ E̍lɔ̄ŋ, wānā so̍līāā lāsa̍lāa̍ lo̍, 
le̍ mā wa̍ wānāā ndūāā ma̍lāā. 

7Nda̍ nɔ̍ ni̍ mā tōsa̍ wa̍llo̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ 
ni᷄ŋ, le̍ wānāā sōlīāā lāsa̍lāa̍ a̍ I̍sɔ̄lūɛ̍i̍ya̍ kpo̍u̍ ni̍. 

8O̍ ko̍ŋ kɔ̍ɔ̍lī, nyɛ̄m lāāndu᷄ŋ cho̍ o̍ tɛ̍ndīi̍ ko̍ŋ ni᷄ŋ ndo̍ŋ kpo̍u̍, nda̍ nɔ̍ ni̍ mā wa̍ 
mu̍ŋ hɔ̄lte̍ŋ. Ndu̍yɛ̍ nyɛ̄ o̍ nyɛ̍ cho̍ I̍sɔ̄lūɛ̍i̍ya̍ kūēē le̍ tōsāa̍ o̍ tɛ̍ndīi̍ ko̍ŋ ni᷄ŋ, nda̍ nɔ̍ 
ni̍ mā tōsa̍ ndu̍ kpo̍u̍. 

9Ā nɔ̄ mā hɛ̍li̍ yu̍ŋgu̍ Li̍va̍īyo̍ I̍sɔ̄lūɛ̍i̍ya̍ tɛ̄ɛ̄ŋ kpo̍u̍, mā yɔ̍ŋgu̍ ndu̍ o̍ E̍lɔ̄ŋ ndo̍ nda̍ 
pūa̍a̍ ndūa̍a̍ mā wa̍ ā yɔ̄ŋga᷄ŋ o̍ nda̍lo̍ te̍ŋge̍le̍ŋ le̍ nda̍ wa̍lta̍ŋ wāa̍ tōsāllo̍. 

10Hɛ̍li̍ E̍lɔ̄ŋ a̍ pūa̍a̍ ndūa̍a̍, mā wa̍ wānāā sōlīāā lāsāa̍. Wa̍li̍ o̍ wa̍li̍ cho̍ wa̍li̍ so̍līāā 
lāsa̍lā, nda̍ nɔ̍ ni̍ mā wa̍ ndu̍ to̍sāa̍. Ō fūla̍ o̍ pūlāle̍ E̍lɔ̄ŋnde̍ŋ kɔ̄ɔ̄lī, wānā o̍ wānā 
che᷅le̍ŋ te̍ ō sɔ̍ɔ̍ŋgu̍u̍ o̍ fo̍ndā nī di̍a̍ndāa̍ īkɛ̄i̍ pɛ̍, wānā ko̍ŋ ō nɔ̄ mbō sɔ̄la̍ pīɔ̍mndo̍.” 

11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Mūu̍sē chu̍a̍ mbo̍ di̍mūl ndu̍ āā, 

12“I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍, yu̍ŋgu̍ Li̍va̍īyo̍ ndu̍ ya̍ I̍ hɛ̍li̍ ni̍ le̍ mbō wa̍ nyɛ̍ ni̍. Yu̍ŋgu̍ 
ko̍ŋ ndu̍ nɔ̄ mbō wa̍ le̍ ya̍. Ndu̍ ya̍ I̍ chu̍a̍ ni̍ māā sɔ̍ŋgɔ̍ le̍ po̍ tāse̍ o̍ po̍ tāse̍ ve̍lu᷄ŋ 
I̍sɔ̄lūɛ̄ī pɛ̍. 

13Kāni̍ fo̍ndōle̍, po̍ tāse̍ o̍ po̍ tāse̍ ve̍lu᷄ŋ I̍sɔ̄lūɛ̄ī, le̍ ya̍ Mɛ̍lɛ̄ka̍ o̍ cho̍ ni̍. Bōōndi̍i̍ ya̍ 
Mɛ̍lɛ̄ka̍ dīu̍ chūāūwāā pīāāndūāā tāsi̍a̍a̍ I̍chi̍pīa̍a̍ a̍ chɔ̄lūāā pīāāndūāā tāsi̍a̍a̍ 
chɔ̄lūāā ndāa̍ ā kōm nda̍ ve̍, bōōndi̍i̍ ke̍ŋ ya̍ I̍ hɛ̍li̍ chūāūwāā pīāāndūāā tāsi̍a̍a̍ 
I̍sɔ̄lūɛ̄ī ni̍, a̍ chɔ̄lūāā pīāāndūāā tāsi̍a̍a̍ chɔ̄lūāā ndāa̍ kōm nda̍ le̍ ma̍ wa̍ le̍ ya̍. Kɛ̍ I̍ 
cho̍ ni̍ko̍ yu̍ŋgu̍ Li̍va̍īyo̍ chūā sɔ̍ŋgɔ̍ ko̍ŋ mbō wa̍ le̍ ya̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍nda̍ chɔm᷄ Liv̍a̍īya̍ bōllē pīlɛ ̍yɛ ̍o̍kɔɔ̄ ̄
14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nāa̍ I̍sɔ̄lūɛ̍i̍ya̍ wa̍ o̍ po̍llo̍ ni᷄ŋ 
Sa̍a̍nāī wa̍ āā, 

15“Po̍o̍nyi̍a̍a̍ wa̍nāa̍ fu̍la̍ o̍ yu̍ŋgu̍ Li̍va̍īyo̍ chōo̍ wa̍ dīōla̍ŋ kpo̍u̍ le̍ sīnāa̍ mɛ̄ɛ̍ nda̍ 
chō bōllē pīlɛ̍ yɛ̍, pōōnyīa̍a̍ nda̍ dīōla̍ŋ a̍ chīɛ̄īla̍ŋ ndu̍yɛ̍ a̍ ku̍ndālā nda̍ fūla̍ chōo̍ 
la̍ŋ. Wānā pɔ̍nɔ̍ o̍ wānā pɔ̍nɔ̍ fu̍la̍ o̍ yu̍ŋgu̍ ko̍ŋ chōo̍ mbo̍ wā chɔ̍ŋ pa̍ŋge̍i̍ ī pīlɛ̍ ɔ̄ɔ̄ 
hīōūwɔ̄ɔ̍ o̍ ko̍ŋ cho̍o̍, po̍o̍nyi̍a̍a̍ nda̍ dīōla̍ŋ kpo̍u̍.” 

16O̍ ko̍ŋ, mi̍ Mūu̍sē o̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍, mbo̍ pōōnyīāā 
wānāā fu̍la̍ o̍ yu̍ŋgu̍ Li̍va̍īyo̍ chōo̍ wa̍ dīōla̍ŋ kpo̍u̍. 

17Li̍va̍ī ndu̍ o̍o̍ nɔ̍ pūa̍a̍ ā yāa̍. Dīōlā ndāla̍ŋ la̍ŋ la̍ cho̍ la᷅ŋ ni̍. Kɛ̍ɛ̍sīɔ̄ŋ, a̍ Ko̍ha̍tī, a̍ 
Mɛ̍lu̍a̍lī. 

18Wānāa̍ fu̍la̍ o̍ pūlāle̍ Ka̍a̍sīɔ̄ŋ nde̍ŋ chōo̍ ma̍ sīmnu᷄ŋ bo̍līī lāyu̍ŋgu̍e̍i̍ ya̍ nda̍ wa̍ 
ha̍ā ni̍. Li̍bi̍nī, a̍ Si̍mɛ̄ī. 

19Wānāa̍ fu̍la̍ o̍ pūlāle̍ Ko̍ha̍tīle̍ŋ chōo̍ ma̍ sīmnu᷄ŋ bo̍līī lāyu̍ŋgu̍e̍i̍ ya̍ nda̍ cho̍ ha̍ā 
ni̍. A̍mi̍lūām, a̍ I̍si̍hāā, a̍ Hi̍būlɔ̄ŋ, a̍ U̍sɛ̄ɛ̄l. 

20Wānāa̍ fu̍la̍ o̍ pūlāle̍ Mɛ̍lu̍a̍lī le̍ŋ chōo̍ ma̍ sīmnu᷄ŋ bo̍līī lāyu̍ŋgu̍e̍i̍ ya̍ nda̍ cho̍ ha̍ā 
ni̍. Ma̍a̍lī, a̍ Mu̍sī. Wāŋnda̍ ha̍ā nda̍ si̍mnu᷄ŋ bo̍līī lāyu̍ŋgu̍e̍i̍ le̍ yu̍ŋgu̍la̍ yɛ̍ yɛ̍la̍ fu̍la̍ 
o̍ pūlāle̍ Li̍va̍īle̍ŋ chōo̍ wa̍ ni̍. 

21Yu̍ŋgu̍la̍ fu̍la̍ o̍ pūlāle̍ Ka̍a̍sīɔ̄ŋ nde̍ŋ chōo̍ la̍ŋ, la̍ŋ la̍ cho̍ la̍ŋ ni̍. Yu̍ŋgu̍ Li̍bi̍nī wo̍ 
a̍ yu̍ŋgu̍ Si̍mɛ̄ī yo̍. 

22Wāŋ pīāāndūa̍a̍ fu̍la̍ o̍ yu̍ŋgu̍la̍ ti̍ɔ̍ɔ̍ŋ ndālāŋ ni᷄ŋ ma̍ wā chɔ̍ŋ pa̍ŋge̍i̍ ī pīlɛ̍ ha̍a̍a̍ 
he̍l la̍chi̍ kɛ᷅ ma̍ chɔ̄m nda̍ wa̍, ā wa̍ kpo̍u̍ kpo̍u̍ wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ lē 
ŋūɛ̍ɛ̍nu̍ (7,500). 

23Yu̍ŋgu̍la̍ ti̍ɔ̍ɔ̍ŋ nda̍ fu̍la̍ la᷅ŋ o̍ pūlāle̍ Ka̍a̍sīɔ̄ŋ nde̍ŋ chōo̍ la̍ŋ, la̍ŋ la̍a̍ nɔ̍ le̍ wāa̍ o̍ 
tɛ̍ndīi̍ Mɛ̄lɛ̄ka̍a̍ kɔ̄ɔ̄lī bā pāa̍le̍ŋ lē dēllo̍ ni̍. 

24I̍līa̍a̍sa̍fī, po̍ La̍yɛ̄l wo̍ ndu̍ wa̍ māsāa̍ le̍ yu̍ŋgu̍la̍ ti̍ɔ̍ɔ̍ŋnda̍ŋ nda᷅ŋ ni̍. 

25Yu̍ŋgu̍la̍ ti̍ɔ̍ɔ̍ŋnda̍ŋ nda᷅ŋ, nda̍ nda̍ a̍a̍ nɔ̍ le̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ 
a̍ nya̍ lātūlu̍ wo̍ māndāa̍ ni̍, a̍ nyɛ̄ o̍ nyɛ̍ wa̍ o̍ tɛ̍ndīi̍ ko̍ŋ, chɔ̍ŋ a̍ kōlāla̍ nda̍ kūmbū 
tɛ̍ndīi̍yo̍ ho̍ō lēni᷄ŋ nda̍ŋ, mbo̍ kūā a̍ kōlāla̍ nda̍ kūmbū ndu̍ lēcho̍ō la̍ŋ, a̍ kōla̍ wa̍ 
ō lāndāā o̍ dīo̍o̍ wo̍, 

26a̍ kōlāla̍ wa̍ la̍ū tɛ̍ndīi̍ ko̍ŋ lā bālāā la̍ŋ, a̍ ma̍āŋ wa̍ o̍ tɛ̍ndīi̍ ko̍ŋ ndo̍, o̍ ko̍ŋ kɔ̍ɔ̍lī 
a̍ kōla̍ wa̍ ō lāndāā o̍ dīo̍o̍ le̍ lūɛ̄īyɔ̄ɔ̍ o̍ la̍ū wa̍ tɛ̍ndīi̍yo̍ ō bālāā wo̍ wo̍. Wa̍li̍ o̍ wa̍li̍ 
wa̍ le̍ to̍sa᷄ŋndo̍ o̍ fo̍ndāŋ nda̍ŋ nda᷅ŋ, wāŋnda̍ ha̍ā nda̍ wa̍ wa̍lta̍ la̍ŋ chīla̍ŋ ni̍. 

27O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Ko̍ha̍tī le̍ŋ chōo̍ la̍ŋ la̍ŋ la̍ cho̍ la᷅ŋ ni̍. Yu̍ŋgu̍ 
A̍mi̍lūām ndo̍, a̍ yu̍ŋgu̍ I̍si̍hāā wo̍, a̍ yu̍ŋgu̍ Hi̍būlɔ̄ŋ ndo̍, a̍ yu̍ŋgu̍ U̍sɛ̄ɛ̄l wo̍. 

28Wāŋ pīāāndūa̍a̍ fu̍la̍ o̍ yu̍ŋgu̍la̍ŋ nda᷅ŋ ni᷄ŋ ma̍ wā chɔ̍ŋ pa̍ŋge̍i̍ ī pīlɛ̍ ha̍a̍a̍ he̍l 
la̍chi̍ kɛ᷅ ma̍ chɔ̄m nda̍ wa̍, ā wa̍ kpo̍u̍ kpo̍u̍ wāa̍la̍ŋ lā ŋɔ̄ma̍a̍ a̍ kɛ̄mɔ̄ɔ̍ lē ŋɔ᷄mpu᷅m 
(8,600). Yu̍ŋgu̍la̍ŋ nda᷅ŋ la̍ŋ la̍a̍ nɔ̍ le̍ nyɛ̄m dīānda᷄ŋ wa̍ o̍ tɛ̍ndīi̍ Mɛ̄lɛ̄ka̍a̍ wo̍ŋ 
māndāa̍ ni̍. 

29O̍ tɛ̍ndīi̍yo̍ īkɛ̄i̍, bā tōūwo̍ lo̍ŋ yu̍ŋgu̍la̍ŋ nda᷅ŋ la̍ŋ la̍a̍ nɔ̍ ni̍ mī la̍a̍ wa̍. 

30Ɛ̄līsa̍fāŋ, po̍ U̍sɛ̄ɛ̄l wo̍ ndu̍ wa̍ māsāa̍ le̍ yu̍ŋgu̍la̍ŋ ndāŋ ni̍. 

31Nyɛ̄m dīānda᷄ŋ wa̍ o̍ tɛ̍ndīi̍ Mɛ̄lɛ̄ka̍a̍ wo̍ŋ ki̍nɛ̍i̍, chɔ̍ŋ a̍ kɔ̍fu̍ si̍m le̍ kpe̍ma̍ 
Mɛ̄lɛ̄ka̍a̍ wo̍, mbo̍ kūā a̍ ti̍bīi̍yo̍, a̍ nyɛ̄lā kɛ̄sīāālā la̍mbūi̍la̍ wa̍ lo̍ŋ nda̍ŋ, a̍ 

ma̍āŋnda̍ŋ, a̍ nyɛ̄m lāāndu᷄ŋ wa̍ o̍ fo̍ndāŋ dīāndāa̍ mī wānāā sōlīāā lāsa̍lāa̍ nda̍ a̍a̍ 
so̍līŋ kpe̍ku̍ a̍ mu̍ŋ ndo̍ŋ, o̍ ko̍ŋ kɔ̍ɔ̍lī, a̍ kōla̍ wa̍ ō lāndāā o̍ fo̍ndā dīāndāa̍ hi̍o̍ū 
kpo̍u̍ wo̍ dīō wo̍, nyɔ̄ɔ̍ŋ mu᷅ŋ ki̍nɛ̍i̍ yu̍ŋgu̍la̍ŋ nda᷅ŋ la̍ŋ la̍ wa̍ mu̍ŋ māndāa̍ ni̍. Nyɛ̄ 
o̍ nyɛ̍ wa̍ a̍ nyɔ̄ɔ̍ŋ mu᷅ŋ o̍kɔ̄ɔ̄, lātūlu̍ a̍ mu̍ŋ bɛ̄ɛ̄ndīa̍a̍, wāŋnda̍ ha̍ā wa̍li̍ ndāa̍ wa̍ 
ko̍ŋ ni̍. 

32Ɛ̄li̍a̍a̍sā, po̍ E̍lɔ̄ŋ wāna̍ so̍līāā lāsa̍lāa̍, ndu̍ wa̍ māsa̍ Li̍va̍īya̍ ni̍. O̍ ko̍ŋ kɔ̍ɔ̍lī, ndu̍ 
wa̍ vɛ̄lɛ̄ wānāā nda̍ a̍a̍ ma̍ndā fo̍ndā dīāndāa̍ wa̍ bōlle̍ŋ ni̍. 

33O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Mɛ̍lu̍a̍lī le̍ŋ chōo̍ la̍ŋ, la̍ŋ la̍ cho̍ la᷅ŋ ni̍. Yu̍ŋgu̍ 
Ma̍a̍lī wo̍, a̍ yu̍ŋgu̍ Mu̍u̍sī wo̍. 

34Wāŋ pīāāndūa̍a̍ fu̍la̍ o̍ yu̍ŋgu̍la̍ŋ nda᷅ŋ chōo̍ ma̍ wā chɔ̍ŋ pa̍ŋge̍i̍ ī pīlɛ̍ mbo̍ hīāū 
lāchī ma̍ chɔ̄m nda̍ wa̍, ā wa̍ kpo̍u̍ kpo̍u̍ wāa̍la̍ŋ lā ŋɔ᷄mpu᷅m a̍ kɛ̄mɔ̄ɔ̍ lē dīi̍ŋ 
(6,200). 

35Su̍lūɛ̄l, po̍ A̍bi̍hēē wo̍, ndu̍ wa̍ māsāa̍ le̍ yu̍ŋgu̍la̍ ti̍ɔ̍ɔ̍ŋ nda̍ ndāŋ ni̍. O̍ tɛ̍ndīi̍yo̍ 
īkɛ̄i̍ ba᷅ lūāŋndo̍ lo̍ŋ yu̍ŋgu̍la̍ŋ nda᷅ŋ la̍ŋ la̍a̍ nɔ̍ le̍ wāa̍ ni̍. 

36Nda̍ nda̍ wōlɔ̄ɔ̄ o̍ wōlɔ̄ɔ̄ tāŋgūlāa̍ wa̍ o̍ tɛ̍ndīi̍yo̍ ho̍ō, chɔ̍ŋ a̍ da̍kpe̍ŋnda̍ŋ, mbo̍ 
kūā a̍ yɔ̄mīī vīlɛ̄i̍ sa̍a̍ da̍kpe̍ŋnda̍ la̍ŋ nde̍, a̍ yɔ̄mīī vīlɛ̄ī nda̍ sīmi̍ māā māsūŋgbu̍ 
ve̍, a̍ nyɛ̄la̍ wa̍ lā tōōsīāā le̍ sūŋgbu̍ma̍ ma̍ŋ a̍ da̍kpe̍ŋnda̍ la̍ŋ sīmīo̍o̍ lēni᷄ŋ nda̍ŋ, o̍ 
ko̍ŋ kɔ̍ɔ̍lī a̍ wōlɔ̄ɔ̄lā tɛ̍ndīi̍yo̍ ho̍ō lā pīlɛ̍ la̍ŋ, wāŋnda̍ ha̍ā nda̍ wa̍ la̍ŋ chīla̍ŋ ni̍. Nyɛ̄ 
o̍ nyɛ̍ wa̍ a̍ wōlɔ̄ɔ̄lā tāŋgūlāālā tɛ̍ndīi̍yo̍ ho̍ō o̍kɔ̄ɔ̄, lātūlu̍ a̍ la̍ŋ mīŋgīo̍o̍ bɛ̄ɛ̄ndīa̍a̍, 
wāŋnda̍ ha̍ā wa̍li̍ ndāa̍ wa̍ ko̍ŋ ni̍. 

37O̍ ko̍ŋ kɔ̍ɔ̍lī, la̍u̍ wa̍ tɛ̍ndīi̍yo̍ ho̍ō ō bālāā wo̍, wōlɔ̄ɔ̄ o̍ wōlɔ̄ɔ̄ tāŋgūlāa̍ wa̍ o̍ la̍ū 
kōŋ bālɔ̄ɔ̍ le̍ kōla̍ ba̍lu̍ la̍ū kōŋ ndo̍ bāa̍, yɔ̄mīī nda̍ sīmi̍ māā māsūŋgbu̍ ve̍ ni̍, nyɛ̄lā 
nda̍ a̍a̍ si̍mī yɔ̍mīī kēŋ lēni᷄ŋ nde̍ ni̍, chīli̍ŋu̍ŋ pɔ̍mbɔ᷄m wa̍ māā ŋ̄pɛ̍ɛ̍kīi̍ yo̍ŋ ni̍, o̍ 
ko̍ŋ kɔ̍ɔ̍lī, a̍ yūe̍i̍ wa̍ le̍ kōla̍ la̍ūwo̍ ho̍ō kīndɔ̄ɔ̍ ve̍, la̍ŋ bɛ̍ɛ̍ kpo̍u̍ wāŋnda̍ ha̍ā nda̍ 
wa̍ la̍ŋ chīla̍ŋ ni̍. 

38O̍ ko̍ŋ kɔ̍ɔ̍lī, Mūu̍sē ni̍, a̍ E̍lɔ̄ŋ a̍ pūa̍a̍ E̍lɔ̄ŋ nda̍, nda̍ nda̍ a̍a̍ nɔ̍ ni̍ mī nda̍ a̍a̍ wa̍ o̍ 
tɛ̍ndīi̍yo̍ sōndōo̍ kpe̍e̍kpe̍i̍ bā pāa̍le̍ŋ lē chāŋndo̍. Wa̍li̍ o̍ wa̍li̍ ndu̍ o̍o̍ nɔ̍ le̍ 
tōsa᷄ŋndo̍ o̍ fo̍ndā dīāndāa̍ le̍ I̍sɔ̄lūɛ̍i̍ya̍, nda̍ nda̍ a̍a̍ nɔ̍ ni̍ mī nda̍ a̍a̍ to̍sa̍ ndu̍. O̍ 
fūla̍ o̍ nda̍ kɔ̄ɔ̄lī, wānā o̍ wānā yɔ̍ŋāā chēle̍ŋ tē nūm o̍o̍ sɔ̍ɔ̍ŋgu̍u̍ fo̍ndā dīāndāā 
kōŋ īkɛ̄i̍ pɛ̍, a̍ sɔ̍la̍ pīɔ̍mndo̍. 

39Wānā pɔ̍nɔ̍ o̍ wānā pɔ̍nɔ̍ fu̍la̍ o̍ pūlāle̍ Li̍va̍īle̍ŋ chōo̍, mbo̍ wā chɔ̍ŋ pa̍ŋge̍i̍ ī pīlɛ̍ 
mbo̍ kūā a̍ lāchī kɛ᷅, mi̍ Mūu̍sē o̍ po̍o̍nyīāā nda̍ dīōla̍ŋ kpo̍u̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l ndu̍ yɛ̍. Ā wa̍ kpo̍u̍ kpo̍u̍, wāa̍la̍ŋ bi̍di̍i̍ŋ a̍ lā tīɔ̍ɔ̍ŋ (22,000). 

A̍ mɛɛ̄ ̍Mɛl̄ɛk̄a̍ chu̍a̍ yu̍ŋgu̍ Liv̍a̍īyo̍ le̍ sɔŋ̍gɔ ̍chūāūwāā pīāāndūāā tāsia̍̍a̍ Is̍ɔl̄ūɛī̄ yɛ ̍
40O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, “Chūāūwāā pīāāndūāā tāsi̍a̍a̍ 
I̍sɔ̄lūɛ̄ī ki̍nɛ̍i̍, chɔ̍ŋ pa̍ŋge̍i̍ ī pīlɛ̍ mbō kūɛ̄ a̍ lāchī kɛ᷅, po̍o̍nyi̍a̍a̍ nda̍ dīōla̍ŋ kpo̍u̍ mā 
chɔ̍m nda̍ mɛ̄ɛ̍ nda̍ chō bōllē pīlɛ̍ yɛ̍. 

41Kɛ̍ yu̍ŋgu̍ Li̍va̍īyo̍ ndu̍ ki̍nɛ̍i̍, nda̍ nɔ̍ mā wa̍ I̍sɔ̄lūɛ̍i̍ya̍a̍ tu̍a̍a̍ chōo̍ le̍, nda̍ nda̍ le̍ 
ya̍ nda̍ chō ni̍. Nda̍ ya̍ I̍ chu̍a̍ le̍ sɔ̍ŋgɔ̍ chūāūwāā pīāāndūāā tāsi̍a̍a̍ I̍sɔ̄lūɛ̄ī ni̍. O̍ ko̍ŋ 
kɔ̍ɔ̍lī, chɔ̄lūāā ndāa̍ bɛ̍ɛ̍ ki̍nɛ̍i̍, le̍ ya̍ nda̍ chō ni̍, le̍ sɔ̍ŋgɔ̍ chɔ̄lūāā pīāāndūāā tāsi̍a̍a̍ 
I̍sɔ̄lūɛ̍i̍ya̍ chɔ̄lūāā ndāa̍ ā kōm nda̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

42-43O̍ ko̍ŋ kɔ̍ɔ̍lī, mi̍ Mūu̍sē o̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Chūāūwāā 
pīāāndūāā tāsi̍a̍a̍ I̍sɔ̄lūɛ̄ī ki̍nɛ̍i̍, chɔ̍ŋ pa̍ŋge̍i̍ ī pīlɛ̍ mbo̍ kūā a̍ lāchī kɛ᷅, mbo̍ 
pōōnyīāā nda̍ dīōla̍ŋ kpo̍u̍. Ā wa̍ kpo̍u̍ kpo̍u̍ wāa̍la̍ŋ bi̍di̍i̍ŋ a̍ lā tīɔ̍ɔ̍ŋ, a̍ kɛ̄mɔ̄ɔ̍ 
lēdīi̍ŋ a̍ be̍le̍-ŋɔ̍mmɛ̍ū a̍ ā yāa̍ (22,273). 

44Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

45“Chu̍a̍ yu̍ŋgu̍ Li̍va̍īyo̍ ma̍ ma̍l ndu̍ ya̍ o̍ bā le̍ sɔ̍ŋgɔ̍ chūāūwāā pīāāndūāā tāsi̍a̍a̍ 
I̍sɔ̄lūɛ̄ī, o̍ ko̍ŋ kɔ̍ɔ̍lī, mā ma̍l vɛ̄lɛ̄ chɔ̄lūāā ndāa̍ ya̍ o̍ bā le̍ sɔ̍ŋgɔ̍ chɔ̄lūāā pīāāndūāā 
tāsi̍a̍a̍ chɔ̄lūāā I̍sɔ̄lūɛ̍i̍ya̍ ā kūām nda̍. Yu̍ŋgu̍ Li̍va̍īyo̍ ā nɔ̄ mā wa̍ le̍ ya̍ le̍ sɔ̍ŋgɔ̍ 
chūāūwāā pīāāndūāā tāsi̍a̍a̍ I̍sɔ̄lūɛ̄ī. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

46Chūāūwāā pīāāndūa̍a̍ tāsi̍a̍a̍ I̍sɔ̄lūɛ̄ī nda̍ hi̍o̍ū wa̍ ku̍ndā a̍ wāŋ pīāāndūa̍a̍ o̍ 
yu̍ŋgu̍ Li̍va̍īyo̍ chōo̍. Wāŋnda̍ kɛ̄mɔ̄ɔ̍ lē dīi̍ŋ a̍ be̍le̍-ŋɔ̍mmɛ̍ū a̍ ā yāa̍ nda̍ hi̍o̍ū 
lēchōo̍ ni̍ (2,73). Le̍la̍ŋ I̍sɔ̄lūɛ̍i̍ya̍ ā nɔ̄ mā ba̍ŋa̍ wānāa̍ hi̍o̍ū ka̍ŋ le̍cho̍ō wa̍ a̍ nyɛ̄ 
sɔ̄lāa̍. 

47Le̍ wānā o̍ wānā, a̍ nɔ̄ mā bīī nda̍ nyɛ̄ sɔ̄lāa̍ o̍ bā ka̍ni̍ŋ hu̍mbo᷄ŋ ŋ̄ ŋūɛ̍ɛ̍nu̍. Nyɛ̄ 
sɔ̄lāa̍ ho̍ō sēke̍lēi̍ wāŋ bɛ̄ndūa̍a̍ ā chɛ̄la᷅ŋ cho̍o̍ le̍ lūsu̍l nyɛ̄ sɔ̄lāa̍ sīnāa̍ wo̍, o̍ 
sēke̍lēi̍ ko̍ŋ chōo̍ nya̍ nɔ̄ ni̍ mī lā hāndu̍ ndu̍ le̍ lūsu̍l ndɔ̄ɔ̍ sīnāa̍. 

48Tē ā bīī nyɛ̄ sɔ̄lāa̍ ho̍ō le̍ I̍sɔ̄lūɛ̍i̍ya̍a̍ hi̍o̍ū ka̍ŋ le̍cho̍ō wa̍ bāŋāa̍ pɛ̍, a̍ ke̍ E̍lɔ̄ŋ nda̍ 
pūa̍a̍ ndūa̍a̍.” 

49O̍ ko̍ŋ, mi̍ Mūu̍sē o̍ bi̍ī nyɛ̄ sɔ̄lāa̍ ho̍ō wāŋnda̍ o̍ bā le̍ I̍sɔ̄lūɛ̍i̍ya̍a̍ hi̍o̍ū ka̍ŋ le̍cho̍ō 
wa̍ bāŋāa̍. Kāni̍ fo̍ndōle̍, chūāūwāā pīāāndūāā tāsi̍a̍a̍ I̍sɔ̄lūɛ̄ī nda̍ nda̍ a̍a̍ hi̍o̍ū wā 
ku̍ndā a̍ pūa̍a̍ o̍ yu̍ŋgu̍ Li̍va̍īyo̍ chōo̍. 

50Nyɛ̄ sɔ̄lāā o̍ bi̍ī yo̍ mbo̍ kūā kpo̍u̍ kpo̍u̍ bo̍llē pīlɛ̍, ka̍ni̍ŋ hu̍mbo᷄ŋ wāa̍ ō pīlɛ̍, a̍ 
kɛ̄mɔ̄ɔ̍ lē yāa̍ a̍ be̍le̍-ŋɔ̍mpu᷅m a̍ ŋ̄ ŋūɛ̍ɛ̍nu̍ (1,365). Ndu̍yɛ̍ nyɛ̄ sɔ̄lāa̍ ho̍ō o̍ sēke̍lēi̍ 
wāŋ bɛ̄ndūa̍a̍ ā chɛ̄la᷅ŋ cho̍o̍ le̍ lūsu̍l nyɛ̄ sɔ̄lāa̍ sīnāa̍ wo̍ chōo̍ nda̍ kɛ̄si̍ ndu̍ ni̍ le̍ 
lūsu̍l ndɔ̄ɔ̍ sīnāa̍. 

51Mi̍ Mūu̍sē o̍ chu̍ā nyɛ̄ sɔ̄lāā kōŋ mbo̍ kē E̍lɔ̄ŋ nda̍ pūa̍a̍ ndūa̍a̍ mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l ndu̍ yɛ̍. 

Nɔ̍mbāā 4 

Wa̍lta̍ yu̍ŋgu̍la̍ Ko̍ha̍tī la̍ŋ, a̍ fu̍la̍ o̍ pūlāle̍ Liv̍a̍īle̍ŋ chōo̍ wa̍ ā nɔ ̄kūēē le̍ tōsāa̍ la̍ŋ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē nda̍ E̍lɔ̄ŋ āā, 

2-3“Wāŋ pīāāndūa̍a̍ fu̍la̍ o̍ yu̍ŋgu̍la̍ Ko̍ha̍tī, po̍ Li̍va̍īyo̍ chōo̍, ma̍ wā chɔ̍ŋ wɔ̍sīla̍ŋ 
be̍le̍-ya̍a̍ ha̍a̍a̍ kɔ̍ wɔ̍sīla̍ŋ be̍le̍-ŋu̍ɛ̍ɛ̍nu̍, ndu̍yɛ̍ mā nɔ̄lā mā to̍sa̍ wa̍llo̍ o̍ tɛ̍ndīi̍ 

chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ nda̍ ki̍nɛ̍i̍, po̍o̍nyi̍a̍a̍ nda̍ dīōla̍ŋ 
a̍ yu̍ŋgu̍la̍ ndā fūla̍ chōo̍ la̍ŋ kpɛ̍ kpɛ̍. 

4Nyɛ̄m dīānda᷄ŋ cho̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ 
ndo̍ŋ ki̍nɛ̍i̍, wāŋ pīāāndūāā ŋ̄ chō ha̍ā dīōla̍ŋ pōōnyīāā fūlāa̍ o̍ yu̍ŋgu̍la̍ Ko̍ha̍tī wo̍ 
chōo̍ wa̍, nda̍ nɔ̍ ni̍ mā wa̍ nyɛ̄m mu᷅ŋ chīla̍ŋ. Wa̍li̍ ndāa̍ ndu̍ cho̍ ko̍ŋ ni̍. 

5“Te̍le̍ŋ o̍ te̍le̍ŋ tē lā wa̍ dɔ̍ɔ̍ŋgɔ̍ɔ̍ pūūsi̍a̍a̍ pɛ̍ mi̍ lā wā hīōūwɔ̄ɔ̍ lāchī, E̍lɔ̄ŋ nda̍ 
pūa̍a̍ ndūa̍a̍ ā nɔ̄ mā lūɛ̄ī o̍ tɛ̍ndīi̍yo̍ ni᷄ŋ mā fāŋa̍ kōla̍ cho̍ ō lāndāā kɔ̍fu̍ si̍m le̍ 
kpe̍ma̍ nūu̍ lāchī wo̍ mā kūmbū kɔ̍fū kōŋ a̍ kōlā ko̍ŋ. 

6O̍ ko̍ŋ kɔ̍ɔ̍lī, mā pɛ̄ŋgɛ̍la̍ ya̍u̍ chūīŋndo̍ le̍cho̍ō. Mā mūli̍ŋ mā pɛ̄ŋgɛ̍la̍ kōlā bu̍li̍īyo̍ 
lēcho̍ō, o̍ ko̍ŋ kɔ̍ɔ̍lī, mā chūa̍ yɔ̄mīī nda̍ kūā a̍ kɔ̍fū kōŋ nde̍ mā sɔ̄ɔ̄ŋi̍a̍a̍ ndi̍ o̍ kɔ̍fōo̍ 
kpēŋgo᷄ŋ vēllāa̍ vēllē nāa̍ i̍ nɔ̍ le̍ wāa̍ wa̍. 

7“O̍ ko̍ŋ kɔ̍ɔ̍lī, mā chūa̍ kōlā bu̍li̍īyo̍ mā pɛ̄ŋgɛ̍la̍ ndu̍ o̍ ti̍bīi̍ nda̍ kɛ̄sī be̍e̍dīi̍ chɔ᷅m 
māā Mɛ̍lɛ̄ka̍ chō a̍ nya̍ lātūlu̍ wo̍ chōo̍. O̍ ko̍ŋ kɔ̍ɔ̍lī, mā chūa̍ nyɛ̄m lāāndu᷄ŋ cho̍ le̍ 
sa̍lāla̍ŋ sōlīo̍o̍ a̍ mu̍ŋ ndo̍ŋ, hɛ̄ŋgɛ̍i̍la̍ŋ, a̍ hɛ̄ŋgɛ̍i̍la̍ cho̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ 
lēni᷄ŋ nda̍ŋ, a̍ hɛ̄ŋgɛ̍i̍la̍ cho̍ le̍ sa̍lāla̍ŋ lā pīlɛ̍ la̍ŋ sōlīo̍o̍ la̍ŋ, o̍ ko̍ŋ kɔ̍ɔ̍lī, a̍ kpɛ̍ɛ̍nɛ̍ŋ 
cho̍ le̍ mūɛ̄īmā sa̍la̍ŋ dɔ̄wɔ̄ɔ̍ lēni᷄ŋ ndo̍ŋ, mā kɛ̄si̍ mu̍ŋ o̍ kōlā pɛ̍ŋgɛ̄lāā kōŋ chōo̍ o̍ 
ti̍bīi̍yo̍ chōo̍. Ndu̍yɛ̍ bēe̍dīi̍ nɔ̍ mbō wa̍ o̍ ti̍bīi̍yo̍ ho̍ō chōo̍ le̍ te̍le̍ŋ o̍ te̍le̍ŋ ndo̍ ō nɔ̄ 
mbō wa̍ ō kɛ̄sīāā o̍ ti̍bīi̍yo̍ ko̍ŋ chōo̍. 

8O̍ ko̍ŋ kɔ̍ɔ̍lī, mā pɛ̄ŋgɛ̍la̍ kōlā si̍a̍ŋāa̍ o̍ nyɛ̄m lāāndūŋ mu᷅ŋ chōo̍, ndu̍yɛ̍ mā chūa̍ 
yāu̍ chūīŋndo̍ mā pɛ̄ŋgɛ̍la̍ ndu̍ o̍ kōla̍ ko̍ŋ chōo̍. O̍ ko̍ŋ kɔ̍ɔ̍lī, mā chūa̍ yɔ̄mīi̍ cho̍ le̍ 
kɔ̄la̍ŋ a̍ ti̍bīi̍ ko̍ŋ nde̍ mā sɔ̄ɔ̄ŋi̍a̍a̍ ndi̍ o̍ ti̍bīi̍yo̍ kpēŋgo᷄ŋ vēllāa̍ vēllē nāa̍ i̍ nɔ̍ le̍ wāa̍ 
wa̍. 

9“O̍ ko̍ŋ kɔ̍ɔ̍lī, mā chūa̍ kōlā bu᷅li̍īyo̍, mā kūmbū nyɛ̄ kɛ̄sīāā lāla̍mbūi̍yo̍ a̍ ndu̍, 
lātūlu̍ a̍ la̍mbūi̍la̍ cho̍ lēcho̍ō la̍ŋ, a̍ kpānya̍la̍ cho̍ le̍ sāa̍bɛ̄i̍la̍ la̍mbūi̍la̍ la̍ŋ bɛ̄ɛ̄ndīa̍a̍ 
la̍ŋ, a̍ hɛ̄ŋgɛ̍i̍la̍ cho̍ le̍ yīŋnde̍ŋ chūa̍a̍ lēni᷄ŋ le̍ la̍mbūi̍la̍ la̍ŋ nda̍ŋ, o̍ ko̍ŋ kɔ̍ɔ̍lī, a̍ 
kpɛ̍ɛ̍nɛ̍ŋ cho̍ le̍ chūɛ̄īmā la̍mbūi̍ya̍ŋ dɔ̄wɔ̄ɔ̍ lēni᷄ŋ nda̍ŋ. 

10O̍ ko̍ŋ kɔ̍ɔ̍lī, mā chūa̍ nyɛ̄ kɛ̄sīāā lāla̍mbūi̍ ko̍ŋ a̍ wōlɔ̄ɔ̄lā ndɔ̄la̍ŋ lātūlu̍ mā sīmbū 
ndu̍ o̍ yāu̍ chūīŋndo̍ ni᷄ŋ ma̍ kɛ̄si̍ ndu̍ o̍ nyɛ̄ vīlīāā lāwōlɔ̄ɔ̍ ni᷄ŋ. 

11“O̍ ko̍ŋ kɔ̍ɔ̍lī, mā chūa̍ kōlā bu̍li̍īyo̍ mā pɛ̄ŋgɛ̍la̍ ndu̍ o̍ ma̍āŋ ŋ̄ko̍o̍līi̍ cho̍ le̍ nyɛ̄m 
chūŋ kɛ̄ndɔ᷄ŋ lōmɔ̄ɔ̍ lēchōo̍ wo̍ chōo̍, ndu̍yɛ̍ mā chūa̍ yāu̍ chūīŋndo̍, mā kūmbū 
ma̍āŋ kōŋ a̍ ndu̍. O̍ ko̍ŋ kɔ̍ɔ̍lī, mā chūa̍ yɔ̄mīi̍ cho̍ le̍ kɔ̄la̍ŋ a̍ ma̍āŋ kōŋ nde̍ mā 
sɔ̄ɔ̄ŋi̍a̍a̍ ndi̍ o̍ ma̍āŋndo̍ kpēŋgo᷄ŋ vēllāa̍ vēllē nāa̍ i̍ nɔ̍ le̍ wāa̍ wa̍. 

12O̍ ko̍ŋ kɔ̍ɔ̍lī, mā chūa̍ nyɛ̄m lāāndo᷄ŋ ŋ̄ pīlɔ̍ŋ ŋ̍ nda̍ tōsā wa̍llo̍ a̍ mu̍ŋ o̍ fo̍ndā 
dīāndāa̍ wo̍ŋ mā sīmbū mu̍ŋ o̍ kōlā bu̍li̍īyo̍ ni᷄ŋ, mā mūli̍ŋ mā sīmbū mu̍ŋ o̍ yāu̍ 
chūīŋndo̍ ni᷄ŋ. O̍ ko̍ŋ kɔ̍ɔ̍lī, mā chūa̍ mu̍ŋ mā kɛ̄si̍ mu̍ŋ o̍ nyɛ̄ vīlīāā lāwōlɔ̄ɔ̍ ni᷄ŋ. 

13O̍ ko̍ŋ kɔ̍ɔ̍lī, mā kɔ̍ bɛ̄ɛ̄sūū pūltā chūɛ̄īmā ŋūālɛ̍i̍la̍ cho̍ o̍ ma̍āŋ nda̍ lūām 
chu̍ɛ̍i̍mā chɔ̄lu̍a̍ŋ nda̍ŋ chōo̍ wo̍ mā fāāŋīāā la̍ŋ kpo̍u̍. Ndu̍yɛ̍ mā chūa̍ kōlā bɔ̍ɔ̄la̍ā 
mā pɛ̄ŋgɛ̍la̍ ndu̍ o̍ ma̍āŋndo̍ ho̍ō chōo̍. 

14Ndu̍yɛ̍ wōlɔ̄ɔ̄la̍ cho̍ o̍ ma̍āŋ kōŋ nda̍ŋ ki̍nɛ̍i̍, hɛ̄ŋgɛ̍i̍la̍ chu̍a̍ā lēyīŋnda̍ŋ ni̍, a̍ chūlā 
sa̍ŋgi̍la̍ŋ, a̍ si̍ɔ̍būi̍la̍ŋ, a̍ hɛ̄ŋgɛ̍i̍la̍ cho̍ le̍ kōo̍wa̍ŋ bīyɔ̄ɔ̍ lēni᷄ŋ le̍ ma̍ŋ fāsāŋīa̍a̍ wa̍ŋ, 
mā chūa̍ la̍ŋ kpo̍u̍ mā kɛ̄si̍ la̍ŋ o̍ ma̍āŋndo̍ chōo̍. O̍ ko̍ŋ kɔ̍ɔ̍lī, mā chūa̍ yāu̍ 
chūīŋndo̍ mā pɛ̄ŋgɛ̍la̍ lēcho̍ō. Ndu̍yɛ̍ mā chūa̍ yɔ̄mīi̍ cho̍ le̍ kɔ̄la̍ŋ a̍ ma̍āŋ kōŋ nde̍ 
mā sɔ̄ɔ̄ŋi̍a̍a̍ ndi̍ o̍ ma̍āŋndo̍ kpēŋgo᷄ŋ vēllāa̍ vēllē nāa̍ i̍ nɔ̍ le̍ wāa̍ wa̍. 

15Te̍le̍ŋ o̍ te̍le̍ŋ tē lā wa̍ dɔ̍ɔ̍ŋgɔ̍ɔ̍ pūūsi̍a̍a̍ pɛ̍ le̍ hīōūwɔ̄ɔ̍ lāchī, E̍lɔ̄ŋ nda̍ pūa̍a̍ 
ndūa̍a̍ ā nɔ̄ fɛ̍lɛ̍ŋ mā lūɛ̄ī o̍ fo̍ndā dīāndāa̍ hi̍o̍ū kpo̍u̍ wo̍ mā kɔ̍ ku̍mbū kūmbūū 
nyɛ̄m cho̍ lo̍ŋ mi̍ ŋ̄ wā ŋ̄ dīāndāā ya̍ Mɛ̍lɛ̄ka̍ o̍ hɔ̄l lo̍ŋ, lātūlu̍ a̍ wōlɔ̄ɔ̄lā wa̍lta̍ cho̍ 
lo̍ŋ nda̍ŋ kpo̍u̍. Tē ā chīi̍ nyɛ̄ o̍ nyɛ̄ kūmbū kūmbūū pɛ̍, wānāa̍ fu̍la̍ o̍ yu̍ŋgu̍ Ko̍ha̍tī 
wo̍ chōo̍ wa̍ ā lūɛ̄ī ni̍ko̍, ā kɔ̍ chu̍ā nyɛ̄m mu᷅ŋ le̍ kɔ̄la̍ŋ a̍ mu̍ŋ nāa̍ nyā chō kɔ̄la̍ŋ 
dɔ̍ɔ̍ŋgɔ̍ chēle̍ŋ kīōlɔ̄ɔ̍ wa̍. Kāni̍ mɛ̄ɛ̍ mī E̍lɔ̄ŋ nda̍ pūa̍a̍ ndūa̍a̍ ā kūmbu̍ ku̍mbu̍u̍ 
fɛ̍lɛ̍ŋ nyɛ᷅m mu᷅ŋ ma̍lāŋ yu̍ŋgu̍ Ko̍ha̍tī wo̍ ā pīlāŋ mu̍ŋ, tē ā kūmbu̍ ku̍mbu̍u̍ mu̍ŋ 
fɛ̍lɛ̍ŋ te̍, mā pīla̍ŋ mu̍ŋ, ā sɔ̄la̍ pīɔ̍mndo̍. “Bā o̍ bā nya̍ wa̍ kɔ̄la̍ŋ a̍ tɛ̍ndīi̍yo̍ ho̍ō pɛ̍, 
nyɛ̄ o̍ nyɛ̍ cho̍ o̍ tɛ̍ndīi̍ ko̍ŋ ni᷄ŋ, yu̍ŋgu̍ Ko̍ha̍tī wo̍ nda̍ nɔ̍ wōlɔ̄ɔ̄lā lāŋ le̍ chūa̍a̍ ni̍ 
mā kūɛ̄ a̍ la̍ŋ. 

16“Ndu̍yɛ̍ Ɛ̄li̍a̍a̍sā, po̍ E̍lɔ̄ŋ ndo̍, ndu̍ cho̍ tɛ̍ndīi̍ ko̍ŋ kpo̍u̍ bo᷅lle̍ŋ ni̍ a̍ nyɛ̄ o̍ nyɛ̍ cho̍ 
lēni᷄ŋ mbo̍ wā ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍, chɔ̍ŋ a̍ chūɛ̄īma̍ cho̍ le̍ la̍mbūi̍la̍ŋ nda̍ŋ, mbo̍ 
kūā a̍ nyɛ̄m chūŋ kɛ̄ndɔ᷄ŋ, a̍ sa̍lālā nyɛ̄ dīāā ku̍llo̍, a̍ chūɛ̄īma̍ cho̍ le̍ wāŋnda̍ hɛ̄līo̍o̍ 
ndu̍yɛ̍ a̍ nyɔ̄ɔ̍ŋ dīndīo̍o̍ ya̍ Mɛ̍lɛ̄ka̍ o̍ lāŋ, o̍ ko̍ŋ kɔ̍ɔ̍lī a̍ nyɔ̄ɔ̍ ŋ̄ pīlɔ̍ŋ kpo̍u̍.” 

17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

18“Lā lo᷅ tōfā mī wānāa̍ fu̍la̍ o̍ yu̍ŋgu̍ Ko̍ha̍tī wo̍ chōo̍ wa̍ ā sɔ̄la̍ tɛ̄ɛ̄mbūūwo̍ kpo̍u̍, 
mī yu̍ŋgu̍ ndāa̍ kīōlu̍ o̍ pūlāle̍ Li̍va̍īle̍ŋ chōo̍ le̍. 

19Le̍ mī lā chīɔ̍u̍ yōōmūlā ndāla̍ŋ ā yɔ᷄ŋ bɛ̍ɛ̍ mā sɔ̄ɔ̄ŋgu̍u̍ nyɛ᷄m cho̍ ŋ̄ dīāndāā mi̍ ŋ̄ 
hīāū kpo̍u̍ wo̍ŋ īkɛ̄i̍ ā sɔ̍lā pi̍ɔ̍m te̍, nyɛ̄ nya̍ nɔ̄ mī lā tōsa̍ wo̍ cho̍ ho̍ō ni̍. Tē ā wa̍ 
lūɛ̄īyɔ̄ɔ̍ o̍ fo̍nda᷄ŋ dīāndāa̍ hi̍o̍ū kpo̍u̍ wo̍ pɛ̍, le̍ wōlɔ̄ɔ̄lā nda̍ nɔ̄ le̍ chūa̍a̍ la̍ŋ chūa̍a̍ 
le̍ kɔ̄la̍ŋ a̍ la̍ŋ, E̍lɔ̄ŋ nda̍ pūa̍a̍ ndūa̍a̍ ā nɔ̄ mā lūɛ̄ī a̍ nda̍ lātūlu̍ mā chɔ᷄m wānā o̍ 
wānā nyɛ̄ o̍ nɔ̍ le̍ tōsāa̍ wo̍ a̍ wōlɔ̄ɔ̄lā o̍ nɔ̍ le̍ chūa̍a̍ la̍ŋ. 

20Tē E̍lɔ̄ŋ nda̍ pūa̍a̍ ndūa̍a̍ ā lūe̍i̍ fɛ̍lɛ̍ŋ mā kɔ̍ ku̍mbū kūmbūū nyɛ᷄m cho̍ o̍ fo̍ndāa̍ 
ho̍ō mi̍ ŋ̄ wā ŋ̄ dīāndāā Mɛ̄lɛ̄ka̍ o̍ hɔ̄l lo̍ŋ te̍, mbō lo̍ o̍ ko̍ŋ, mī wānāa̍ fu̍la̍ o̍ yu̍ŋgu̍ 
Ko̍ha̍tī wo̍ chōo̍ wa̍ ā lūɛ̄ī mā de᷄l nyɛ̄m mu᷅ŋ hɔ̄lte̍ŋ pi̍lōŋ bɛ̍ɛ̍ pɛ̍, pīɔ̍mndo̍ nda̍ 
sɔ̄la̍ ni̍.” 

Wa̍lta̍ yu̍ŋgu̍la̍ Ka̍a̍sīɔŋ̄ nda̍ŋ, a̍ fu̍la̍ o̍ pūlāle̍ Liv̍a̍īle̍ŋ chōo̍ wa̍ ā nɔ ̄kūēē le̍ tōsāa̍ la̍ŋ 
21O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

22-23“Wāŋ pīāāndūa̍a̍ fu̍la̍ o̍ yu̍ŋgu̍la̍ Ka̍a̍sīɔ̄ŋ, po̍ Li̍va̍īyo̍ chōo̍, ma̍ wā chɔ̍ŋ 
wɔ̍sīla̍ŋ be̍le̍-ya̍a̍ ha̍a̍a̍ kɔ̍ wɔ̍sīla̍ŋ be̍le̍-ŋu̍ɛ̍ɛ̍nu̍, ndu̍yɛ̍ mā nɔ̄lā mā tōsa̍ wa̍llo̍ o̍ 
tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ nda̍ ki̍nɛ̍i̍, po̍o̍nyi̍a̍a̍ nda̍ 
dīōla̍ŋ a̍ yu̍ŋgu̍la̍ ndā fūla̍ chōo̍ la̍ŋ kpɛ̍ kpɛ̍. 

24Wāŋ pīāāndūāā ŋ̄ chō ha̍ā dīōla̍ŋ pōōnyīāā wa̍ ki̍nɛ̍i̍, wa̍lta̍ nda̍ nɔ̄ le̍ tōsāa̍ la̍ŋ 
ndu̍yɛ̍ a̍ wōlɔ̄ɔ̄lā nda̍ nɔ̄ le̍ kɔ̄la̍ŋ nda̍ŋ la̍ŋ la̍ cho̍ la᷅ŋ ni̍. 

25Tɛ̍ndīi̍yo̍ kpo̍u̍, lātūlu̍ a̍ kōla̍ nda̍ kūmbū ndu̍ lēni᷄ŋ ndo̍, a̍ kōla̍ nda̍ kūmbū ndu̍ 
lēcho̍ō wo̍, a̍ yāu̍ chūi̍ŋ cho̍ lēcho̍ō wo̍, a̍ kōla̍ cho̍ ō lāndāā o̍ dīo̍o̍ wo̍, nda̍ nɔ̍ ni̍ 
mā kūɛ̄ a̍ la̍ŋ. 

26O̍ ko̍ŋ kɔ̍ɔ̍lī, la̍u̍ ba̍lu̍ tɛ̍ndīi̍yo̍ a̍ ma̍āŋndo̍ wo̍, kōlāla̍ cho̍ la̍ū kōŋ lā bālāā la̍ŋ ni̍, 
a̍ yūēī nda̍ kīndū kōlāla̍ la̍ŋ nde̍, a̍ kōlāla̍ cho̍ lā lāndāā o̍ dīo̍o̍ le̍ lūɛ̄īyɔ̄ɔ̍ o̍ la̍ūwo̍ 
lēni᷄ŋ nda̍ŋ, ndu̍yɛ̍ a̍ wōlɔ̄ɔ̄ o̍ wōlɔ̄ɔ̄ wa̍li̍ che᷅le̍ŋ cho̍ a̍ nyɔ̄ɔ̍ŋ mu᷅ŋ o̍kɔ̄ɔ̄, wāŋnda̍ 
ha̍ā nda̍ nɔ̍ ni̍ mā kūɛ̄ a̍ la̍ŋ. Kpe̍ku̍ o̍ kpe̍ku̍ cho̍ a̍ wōlɔ̄ɔ̄la̍ŋ nda᷅ŋ o̍kɔ̄ɔ̄, wāŋnda̍ 
ha̍ā wa̍li̍ ndāa̍ cho̍ ko̍ŋ ni̍. Yu̍ŋgu̍la̍ Ka̍a̍sīɔ̄ŋ nda̍ŋ la̍ŋ la̍ ni̍ mī lā kūɛ̄ a̍ wōlɔ̄ɔ̄la̍ŋ 
nda᷅ŋ kpo̍u̍. 

27Ndu̍yɛ̍ kpe̍ku̍ o̍ kpe̍ku̍ yu̍ŋgu̍la̍ Ka̍a̍sīɔ̄ŋ nda̍ŋ lā nɔ̄ le̍ tōsāa̍, wōlɔ̄ɔ̄lā nda̍ nɔ̄ le̍ 
kɔ̄la̍ŋ nda̍ŋ ni̍, a̍ wa̍lta̍ che᷅le̍ŋndā nda̍ nɔ̄ le̍ to̍sāa̍ la̍ŋ, E̍lɔ̄ŋ nda̍ pūa̍a̍ ndūa̍a̍ nda̍ 
nɔ̍ ni̍ mā chɔ᷄m nda̍ nyɛ̄ nda̍ nɔ̄ le̍ tōsāa̍ wo̍. 

28Yu̍ŋgu̍la̍ Ka̍a̍sīɔ̄ŋ nda̍ŋ ki̍nɛ̍i̍, wa̍li̍ nda̍ nɔ̄ mā tōsa̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ lātūlu̍ wo̍ wo̍, ndu̍ cho̍ ko̍ŋ ni̍. Ndu̍yɛ̍ I̍ta̍māā, po̍ E̍lɔ̄ŋ wa̍nā 
so̍līāā lāsa̍lāa̍, ndu̍ nɔ̍ ni̍ mbō wa̍ nda̍ chīla̍ŋ.” 

Wa̍lta̍ yu̍ŋgu̍la̍ Mɛl̍u̍a̍lī la̍ŋ, a̍ fu̍la̍ o̍ pūlāle̍ Liv̍a̍īle̍ŋ chōo̍ wa̍ ā nɔ ̄kūēē le̍ tōsāa̍ la̍ŋ 
29-30O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Wāŋ pīāāndūa̍a̍ fu̍la̍ o̍ 
yu̍ŋgu̍la̍ Mɛ̍lu̍a̍lī, po̍ Li̍va̍īyo̍ chōo̍, ma̍ wā chɔ̍ŋ wɔ̍sīla̍ŋ be̍le̍-ya̍a̍ ha̍a̍a̍ kɔ̍ wɔ̍sīla̍ŋ 
be̍le̍-ŋu̍ɛ̍ɛ̍nu̍, ndu̍yɛ̍ mā nɔ̄lā mā tōsa̍ wa̍llo̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ lātūlu̍ wo̍ ni᷄ŋ nda̍ ki̍nɛ̍i̍, po̍o̍nyi̍a̍a̍ nda̍ dīōla̍ŋ a̍ yu̍ŋgu̍la̍ ndā fūla̍ chōo̍ 
la̍ŋ kpɛ̍ kpɛ̍ 

31Wāŋ pīāāndūāā kāŋ ki̍nɛ̍i̍, nda̍ nɔ̍ le̍ kɔ̄la̍ŋ a̍ da̍kpe̍ŋnda̍ tɛ̍ndīi̍yo̍ ni̍, a̍ yɔ̄mīi̍ sa̍a̍ 
da̍kpe̍ŋnda̍ la̍ŋ nde̍, a̍ yɔ̄mīī nda̍ sīmi̍ māā māsūŋgbu̍ ve̍, a̍ nyɛ̄la̍ cho̍ lā tōōsīāā le̍ 
da̍kpe̍ŋnda̍ la̍ŋ a̍ yɔ̄mīī māsūŋgbu̍i̍ ke̍ŋ sīmīo̍o̍ lēni᷄ŋ nde̍, 

32a̍ yɔ̄mīī vīlɛ̄ī nda̍ sīmi̍ le̍ kōla̍ la̍ūwo̍ bāa̍ ve̍, a̍ nyɛ̄la̍ cho̍ le̍ chīli̍ŋu̍ŋ mu̍ŋ sīmīo̍o̍ 
lēni᷄ŋ nda̍ŋ, a̍ pɛ̍ɛ̍kīi̍ye̍, o̍ ko̍ŋ kɔ̍ɔ̍lī, a̍ yūe̍i̍ cho̍ le̍ kōla̍ la̍ūwo̍ ho̍ō kīndɔ̄ɔ̍ ve̍. Nyɛ̄ o̍ 
nyɛ̍ cho̍ a̍ wōlɔ̄ɔ̄lā tāŋgūlāāla̍ŋ ndāŋ o̍kɔ̄ɔ̄, lātūlu̍ a̍ la̍ŋ mīŋgīo̍o̍ bɛ̄ɛ̄ndīa̍a̍, wāŋnda̍ 
ha̍ā wa̍li̍ ndāa̍ cho̍ ko̍ŋ ni̍. Ndu̍yɛ̍ nda̍ kpo̍u̍ ā nɔ̄ mā chɔ̍m nda̍ wānā o̍ wānā 
wōlɔ̄ɔ̄lā o̍ nɔ̍ le̍ chūa̍a̍ la̍ŋ. 

33Yu̍ŋgu̍la̍ Mɛ̍lu̍a̍lī la̍ŋ nda̍ŋ ki̍nɛ̍i̍, wa̍li̍ nda̍ nɔ̄ mā tōsa̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ lātūlu̍ wo̍ wo̍, ndu̍ cho̍ ko̍ŋ ni̍. Ndu̍yɛ̍ I̍ta̍māā, po̍ E̍lɔ̄ŋ wa̍nā 
so̍līāā lāsa̍lāa̍ ndu̍ nɔ̍ ni̍ mbō wa̍ nda̍ chīla̍ŋ.” 

A̍ mɛɛ̄ ̍nda̍ chɔm᷄ yu̍ŋgu̍ Liv̍a̍īyo̍ bōllē pīlɛ ̍yɛ ̍o̍kɔɔ̄ ̄
34-35Wāŋ pīāāndūa̍a̍ fu̍la̍ o̍ yu̍ŋgu̍la̍ Ko̍ha̍tī la̍ŋ chōo̍ ma̍ wā chɔ̍ŋ wɔ̍sīla̍ŋ be̍le̍-ya̍a̍ 
ha̍a̍a̍ kɔ̍ wɔ̍sīla̍ŋ be̍le̍-ŋu̍ɛ̍ɛ̍nu̍, ndu̍yɛ̍ ma̍ wā ā bɛ̄ndāā le̍ wa̍llo̍ tōsāa̍ o̍ tɛ̍ndīi̍ 

Mɛ̄lɛ̄ka̍a̍ ni᷄ŋ nda̍ ki̍nɛ̍i̍, mi̍ Mūu̍sē nda̍ E̍lɔ̄ŋ, o̍ ko̍ŋ kɔ̍ɔ̍lī, a̍ wāŋ bɛ̄ndūāā I̍sɔ̄lūɛ̍i̍ya̍ 
ā pīli̍a̍a̍ ā po̍o̍nyīāā nda̍ dīōla̍ŋ a̍ yu̍ŋgu̍la̍ŋ nda̍ fūla̍ chōo̍ la̍ŋ kpɛ̍ kpɛ̍. 

36Ā wa̍ kpo̍u̍ kpo̍u̍ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ᷄mmɛ̍ū a̍ be̍le̍-ŋu̍ɛ̍ɛ̍nu̍ (2,750). 

37Wāŋ pīāāndūa̍a̍ fu̍la̍ o̍ yu̍ŋgu̍la̍ Ko̍ha̍tī la̍ŋ chōo̍ ma̍ wā ā hɛ̄līāā le̍ wa̍llo̍ tōsāa̍ o̍ 
tɛ̍ndīi̍ Mɛ̄lɛ̄ka̍a̍ ni᷄ŋ nda̍, nda̍ wa̍ ka̍ŋ ni̍. Mi̍ Mūu̍sē nda̍ E̍lɔ̄ŋ a̍ po̍o̍nyīāā nda̍ dīōla̍ŋ 
kpo̍u̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍. 

38-40O̍ ko̍ŋ kɔ̍ɔ̍lī, ma̍ chɔ̄m vɛ̄lɛ̄ wāŋ pīāāndūa̍a̍ fu̍la̍ o̍ yu̍ŋgu̍la̍ Ka̍a̍sīɔ̄ŋ nda̍ŋ chōo̍ 
ma̍ wā chɔ̍ŋ wɔ̍sīla̍ŋ be̍le̍-ya̍a̍ kɔ̍ wɔ̍sīla̍ŋ be̍le̍-ŋu̍ɛ̍ɛ̍nu̍, ndu̍yɛ̍ ma̍ wā ā bɛ̄ndāā le̍ 
wa̍llo̍ to̍sāa̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ nda̍ a̍ yu̍ŋgu̍la̍ nda̍ fūla̍ chōo̍ la̍ŋ kpɛ̍ kpɛ̍. Ā wa̍ 
kpo̍u̍ kpo̍u̍ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-ya̍a̍ (2,630). 

41Wāŋ pīāāndūa̍a̍ fu̍la̍ o̍ yu̍ŋgu̍la̍ Ka̍a̍sīɔ̄ŋ nda̍ŋ chōo̍ ma̍ wā ā hɛ̄līāā le̍ wa̍llo̍ tōsāa̍ 
o̍ tɛ̍ndīi̍ Mɛ̄lɛ̄ka̍a̍ ni᷄ŋ nda̍, nda̍ wa̍ ka̍ŋ ni̍. Mi̍ Mūu̍sē nda̍ E̍lɔ̄ŋ a̍ po̍o̍nyīāā nda̍ 
dīōla̍ŋ kpo̍u̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍. 

42-44O̍ ko̍ŋ kɔ̍ɔ̍lī, ma̍ chɔ̄m vɛ̄lɛ̄ wāŋ pīāāndūa̍a̍ fu̍la̍ o̍ yu̍ŋgu̍la̍ Mɛ̍lu̍a̍lī la̍ŋ chōo̍ ma̍ 
wā chɔ̍ŋ wɔ̍sīla̍ŋ be̍le̍-ya̍a̍ kɔ̍ wɔ̍sīla̍ŋ be̍le̍-ŋu̍ɛ̍ɛ̍nu̍, ndu̍yɛ̍ ma̍ wā ā bɛ̄ndāā le̍ 
wa̍llo̍ to̍sāa̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ nda̍ a̍ yu̍ŋgu̍la̍ nda̍ fūla̍ chōo̍ la̍ŋ kpɛ̍ kpɛ̍. Ā wa̍ 
kpo̍u̍ kpo̍u̍ wāa̍la̍ŋ lā yāa̍ a̍ kɛ̄mɔ̄ɔ̍ lē dīi̍ŋ (3,200). 

45Wāŋ pīāāndūa̍a̍ fu̍la̍ o̍ yu̍ŋgu̍la̍ Mɛ̍lu̍a̍lī la̍ŋ chōo̍ ma̍ wā ā hɛ̄līāā le̍ wa̍llo̍ tōsāa̍ 
o̍ tɛ̍ndīi̍ Mɛ̄lɛ̄ka̍a̍ ni᷄ŋ nda̍, nda̍ wa̍ ka̍ŋ ni̍. Mi̍ Mūu̍sē nda̍ E̍lɔ̄ŋ a̍ po̍o̍nyīāā nda̍ 
dīōla̍ŋ kpo̍u̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍. 

46-47Mɛ̄ɛ̍ nu̍a̍ā Mūu̍sē nda̍ E̍lɔ̄ŋ, a̍ wāŋ bɛ̄ndūāā I̍sɔ̄lūɛ̍i̍ya̍ ā pīli̍a̍a̍ ā pōōnyi̍a̍a̍ wāŋ 
pīāāndūa̍a̍ fu̍la̍ o̍ pūlāle̍ Li̍va̍īle̍ŋ chōo̍, ma̍ wā chɔ̍ŋ wɔ̍sīla̍ŋ be̍le̍-ya̍a̍ ha̍a̍a̍ kɔ̍ 
wɔ̍sīla̍ŋ be̍le̍-ŋu̍ɛ̍ɛ̍nu̍ wa̍ dīōla̍ŋ a̍ yu̍ŋgu̍la̍ŋ kpɛ̍ kpɛ̍ ni̍. Wāŋ pīāāndūa̍a̍ ha̍ā nda̍ 
wa̍ ā hɛ̄līāā le̍ wa̍lta̍ yɛ̍ yɛ̍la̍ŋ to̍sāa̍ o̍ tɛ̍ndīi̍ Mɛ̄lɛ̄ka̍a̍ ni᷄ŋ ni̍, ndu̍yɛ̍ a̍ le̍ kɔ̄la̍ŋ a̍ 
tɛ̍ndīi̍ ko̍ŋ o̍ ko̍ŋ kɔ̍ɔ̍lī a̍ wōlɔ̄ɔ̄lā ndɔ̄la̍ŋ kpo̍u̍. 

48Ā wa̍ kpo̍u̍ kpo̍u̍ bo̍llē pīlɛ̍, wāa̍la̍ŋ lā ŋɔ̄ma̍a̍ a̍ kɛ̄mɔ̄ɔ̍ lē ŋūɛ̍ɛ̍nu̍ a̍ be̍le̍-ŋɔ̍ma̍a̍ 
(8,580). 

49Mi̍ Mūu̍sē o̍ pōōnyīāā nda̍ dīōla̍ŋ ā pīlɛ̍ŋ pi̍lɛ̍ŋ nda̍ kpo̍u̍, ndu̍yɛ̍ mbō chɔ̄m wānā 
o̍ wānā wa̍li̍ o̍ nɔ̍ le̍ to̍sāa̍ wo̍, ndu̍yɛ̍ a̍ wōlɔ̄ɔ̄lā o̍ nɔ̍ le̍ chūa̍a̍ la̍ŋ mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l Mūu̍sē yɛ̍. Mɛ̄ɛ̍ nu̍a̍ā Mūu̍sē o̍ lo̍o̍ku̍ yu̍ŋgu̍ Li̍va̍īyo̍ chɔ̄m bōllē 
pīlɛ̍ ni̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

Nɔ̍mbāā 5 

A̍ wānāa̍ sim̍nūŋ a̍ nɔɔ̍l̍ɛi̍ ̍Mɛl̍ɛk̄a̍ o̍ hɔl̄ la̍ o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l I̍sɔ̄lūɛ̍i̍ya̍ māā wānāa̍ nɔ̍ nāā wɔ̄ɔ̍ŋndo̍ ō pu᷄m lēkɔ̄ɔ̍ wa̍ ki̍nɛ̍i̍, a̍ wānāa̍ 
chi̍ī o̍ lɛ̄mbɔ̄ɔ̍ ni᷄ŋ nda̍, o̍ ko̍ŋ kɔ̍ɔ̍lī, a̍ wānāa̍ si̍mnūŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l le̍ 

mɛ̄ɛ̍ nda̍ pīla̍ŋ wa̍nā vi̍lɛ̍i̍yo̍ yɛ̍ wa̍, wāŋnda̍ ha̍ā ki̍nɛ̍i̍, lā nɔ̄ mī lā sōli̍ nda̍ o̍ 
dɔ̍ɔ̍ŋgɔ̍ɔ̍ ni᷄ŋ, kāni̍ fo̍ndōle̍ wānāa̍ cho̍ ā nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l la̍ nda̍ chō ni̍. 

3Wāŋnda̍ ha̍ā lā nɔ̄ mī lā sōli̍ nda̍ o̍ dɔ̍ɔ̍ŋgɔ̍ nya̍ chō wo̍ ni᷄ŋ, ō wa̍ wa̍nā pɔ̍nɔ̍, o̍ wa̍ 
wa̍nā la̍nɔ̍, yɔ̄ŋi̍ nda̍ tōsa̍ mī dɔ̍ɔ̍ŋgɔ̍ɔ̍ ō sīmnu᷄ŋ o̍ nɔ̍ɔ̍lɛ̍i̍, nāa̍ ya̍ Mɛ̍lɛ̄ka̍ pīla̍ chō 
īchāli̍ nya̍ tɛ̄ɛ̄ŋ nda̍.” 

4O̍ ko̍ŋ, mi̍ wāŋnda̍ I̍sɔ̄lūɛ̄ī a̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. Wānāā 
Mɛ̄lɛ̄ka̍ dīmu̍l nda̍ ka̍ŋ nda̍ ki̍nɛ̍i̍, ma̍ sōlī nda̍ o̍ dɔ̍ɔ̍ŋgɔ̍ɔ̍ ni᷄ŋ kpo̍u̍. 

Dɛn̍ɛ ̍pa̍lāa̍ le̍ yɔŋ̄ wɔɔ̄ŋ̍ndo̍ 
5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

6“Di̍mu̍l wa᷅ŋnda̍ I̍sɔ̄lūɛ̄ī māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍. Wānā o̍ wāna̍ 
to̍sa̍l chāa̍ŋ ndɔ̍ sūɛ̍i̍ wɔ̍ɔ̍ŋnde̍ pɛ̍, kɛ̄lɛ̄ŋgāā mbō kɛ̄ɛ̍ wāa̍ sa̍kpō a̍ ya̍ Mɛ̍lɛ̄ka̍ 
Ya̍a̍wɛ̄ɛ̄, ō wa̍ wa̍nā pɔ̍nɔ̍, ō wa̍ wa̍nā la̍nɔ̍, mɛ̄ɛ̍ wānā ko̍ŋ ō tōsa̍ yɔ̄ŋ wɔ̄ɔ̍ŋndo̍ a̍ 
ya̍ Mɛ̍lɛ̄ka̍. 

7Wānā ko̍ŋ ō nɔ̄ mbō chɔ̄ɔ̄mu̍u̍ yɔ̄ŋ wɔ̄ɔ̍ŋ o̍ to̍sa̍ a̍ chāa̍ŋ ndɔ̄ ko̍ŋ ndo̍. Ndu̍yɛ̍ ō nɔ̄ 
mbō pāāwa̍ chāa̍ŋ ndɔ̍ ko̍ŋ a̍ ba̍na̍sīi̍yo̍ lēcho̍ō. Tē ō nɔ̄ le̍ pāāwāa̍ kɛ̍mɛ̄ pɛ̍, ō 
hāndu̍ lēchōo̍ bi̍di̍i̍ŋ. 

8Kɛ̍ tē ō wa̍ pɛ̍, mī wāna̍ o̍ to̍sa̍l ko̍ŋ yɔ᷅ŋ wɔ̄ɔ̍ŋndo̍ wo̍ ō vī, ndu̍yɛ̍ mī wānā ko̍ŋ ō 
mɛ̄i̍ wānāyɛ̍ī ndɔ̄ le̍ pāāwāa̍ o̍ ndu̍ lo̍ le̍, mɛ̄ɛ̍ nyɛ̄ wānā ko̍ŋ ndu̍ o̍o̍ nɔ̍ le̍ pāāwāa̍ 
wo̍ ō nɔ̄ mbō yɔ̄ŋgu̍ ndu̍ o̍ wānā so̍līāā lāsa̍lāa̍ lo̍, a̍ sāā ko̍ndo̍o̍ lēchōo̍, mī nyɛ̄ 
kōŋ ō wa̍ le̍ ya̍ Mɛ̄lɛ̄ka̍ Ya̍a̍wɛ̄ɛ̄. Ndu̍yɛ̍ mī wānā so̍līāā lāsa̍lāa̍ ō sōli̍ sāā ko̍ndo̍ 
ko̍ŋ sa̍lāa̍ o̍ ya̍ Mɛ̍lɛ̄ka̍ lo̍ le̍ mī wānā ko̍ŋ ō sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍ ndu̍yɛ̍ 
mbō sɔ̄la̍ dīōndɔ̄ɔ̍ ya̍ Mɛ̍lɛ̄ka̍ o̍ hɔ̄l. 

9Ndu̍yɛ̍ ō fūla̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ I̍sɔ̄lūɛ̍i̍nɔ̍ɔ̍ ō hīŋ pɛ̍ o̍ wānā so̍līāā sa̍lāa̍ lo̍, mī 
nyɛ̄ kōŋ ō wa̍ ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍ māā kē kpe̍e̍kpe̍i̍ pɛ̍, nyɛ̄ kōŋ le̍ wānā so̍līāā 
lāsa̍lāa̍ o̍ wa᷅ ni̍. 

10Wānā o̍ wānā so̍līāā lāsa̍lā nda̍ chūu̍ kē wāā le̍nde̍ pɛ̍, le̍ ndu̍ kē kōŋ ō chō ni̍.” 

A̍ mɛɛ̄ ̍sɔɔ̄ŋ̍ pa̍ŋa̍lɛi̍y̍o̍ŋ pɔn̍ɔɔ̍ ̍a̍ la̍nɔɔ̍ ̍tɛɛ̄ŋ̄ ŋ̄ nɔ ̄mī ŋ̄ bīīnu᷄ŋ yɛ ̍
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

12“Di̍mu̍l wa᷅ŋnda̍ I̍sɔ̄lūɛ̄ī māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍. Mī ī yɔ̄nu̍ŋ dɔ̍ɔ̍, 
mī pōo̍ chīīku̍u̍ la̍a̍ ndɔ̄ māā ō lūɛ̄ī tīɔ̄mɔ̄ɔ̍. 

13Kɛ̍ ndu̍yɛ̍ mī chūa̍a̍ ho̍ō ō vēŋ sūɛ̍i̍ he̍ī kpi̍ŋ, mbō kūānūŋ hi̍ni̍ŋnda̍ŋ a̍ wānā 
pɔ̍nɔ̍ che᷅le̍ŋ, pɔ̍nɔ̍ɔ̍ si̍nā le̍, ndu̍yɛ̍ wānā o̍ wānā o̍ si̍nā vɛ̍lɛ̄ a̍ ndi̍ o̍kɔ̄ɔ̄ le̍. O̍ ko̍ŋ 
kɔ̍ɔ̍lī, se̍ī o̍ se̍ī cho̍ vɛ̍lɛ̄ mbō tɛ̄nda̍ lēse̍ī a̍ ndi̍ o̍kɔ̄ɔ̄ le̍, ndu̍yɛ̍ ā bīi̍ yɛ̍ vɛ̄lɛ̄ nda̍ nda̍ 
po̍ ko̍ŋ te̍. 

14Mī ī yɔ̄nu̍ŋ mī pɔ̍nɔ̍ɔ̍ ō chīīku̍u̍ sūɛ̍i̍ he̍ī mbō wa̍ la̍a̍ ndɔ̍ pāŋālāa̍. Ɔ̄ɔ̄ mī po̍ che᷅le̍ŋ 
ō wa̍ la̍a̍ ndɔ̍ pāŋālāa̍, kɛ̍ mī ī ve̍ to᷅nya̍ māā la̍a̍ ndɔ̄ o̍ cho̍ tīɔ̄mɔ̄ɔ̍ le̍. 

15Wānā pɔ̍nɔ̍ wa᷅ ko̍ŋ la̍a̍ ndɔ̍ pāŋālāa̍ wo̍, ō nɔ̄ mbō hīŋ a̍ la̍a̍ ndɔ̄ ko̍ŋ nāa̍ wa̍nā 
so̍līāā lāsa̍lāa̍ chūa̍. O̍ ko̍ŋ kɔ̍ɔ̍lī, mbō hīŋ a̍ kōlo̍ ŋ̄ba̍a̍līi̍yo̍ pa᷅ŋnda̍ŋ lā tīɔ̍ɔ̍ŋ le̍ sa̍lāa̍ 
sōlīo̍o̍. Ō nɔ̍ mbō tāla̍ māchūɛ̄ī o̍ kōlō ko̍ŋ chōo̍ le̍, ndu̍yɛ̍ o̍ ko̍ŋ kɔ̍ɔ̍lī, ō nɔ̍ mbō 
dɔ̄ū vɛ̄lɛ̄ nyɛ̄m chūŋ kɛ̄ndɔ᷄ŋ lēcho̍ō le̍. Kāni̍ fo̍ndōle̍, sa̍la̍ tɔ̄lɔ̄ɔ̄ ku̍l nɔ̍ mbō sōli̍ŋ 
le̍ pāŋālāa̍ wo̍ o̍ cho̍ ni̍, sa̍la̍ cho̍ le̍ tōnya̍a̍ sīnāa̍ a̍ yɔ̄ŋ wɔ̄ɔ̍ŋndo̍ o̍kɔ̄ɔ̄ wo̍. 

16“Tē po̍ kōŋ hīŋ a̍ chūā kōŋ nāa̍ wānā so̍līāā lāsa̍lāa̍ chūā pɛ̍, wānā so̍līāā lāsa̍lāa̍ 
ō kɔ̍ si̍mī chūā kōŋ ma̍āŋndo̍ lāchī. 

17O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō dɔ̄ū mɛ̄ŋma̍ cho̍ mā yɔ̄ŋga᷄ŋ o̍ Mɛ̄lɛ̄ka̍ lo̍ 
wa̍ŋ o̍ kpɛ̍ɛ̍nɛ̍i̍ pūūlūe̍i̍ ni᷄ŋ, ndu̍yɛ̍ mbō kɔ̍ kɔ̍ndū chu̍ndo̍o̍ lɛ̄ŋ o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, mbō hu᷄ŋ dɔ̍ū ndu̍ o̍ mɛ̄ŋmā māŋ ni᷄ŋ mbō 
hi᷄ŋ mɛ̄ŋmā māŋ a̍ chu̍ndu̍ ko̍ŋ lātūlu̍. 

18Ndu̍yɛ̍ tē wānā so̍līāā lāsa̍lāa̍ ō sīmi̍ chūā kōŋ o̍ ma̍āŋ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ 
lāchī pɛ̍, ō nɔ̄ mbō tīīmbu̍u̍ chūā kōŋ yīīŋnde̍, o̍ ko̍ŋ kɔ̍ɔ̍lī, mbō chūa̍ kōlo̍ sa̍lā tɔ̄lɔ̄ɔ̄ 
ku̍llo̍, o̍ cho̍ le̍ sa̍lā pāŋa̍lɛ̍i̍yo̍ sōlīo̍o̍ le̍ tōnya̍a̍ sīnāa̍ a̍ yɔ̄ŋ wɔ̄ɔ̍ŋndo̍, mbō ke̍ chūā 
kōŋ mbō si᷄m a̍ ndu̍ o̍ bā. O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ndu̍ pi̍la̍ si̍m a̍ 
kpɛ̍ɛ̍nɛ̍i̍ nɔ̍ ke̍ŋ mɛ̄ŋmā lōlɛ̍i̍ya̍ŋ lēni᷄ŋ nde̍ o̍ bā, mɛ̄ŋma̍ to̍sā mī sēndi̍o̍o̍ ō bīī 
wāŋndo̍ wa̍ŋ. 

19O̍ ko̍ŋ kɔ̍ɔ̍lī, mi̍ wānā so̍līāā lāsa̍lāa̍ ō tōsa̍ mī chūa̍a̍ ō mēna᷄ŋ. Mbō dīmu̍l chūa̍a̍ 
āā, ‘Kāni̍ nya̍ cha᷄l nya̍ pɔ̍nɔ̍ nu̍m, tē a̍ to̍sa̍l lɔ̍ ndu̍ lāka̍fā o̍ lāka̍fā, mī lā wa̍ nya̍ 
wānā pɔ̍nɔ̍ che᷅le̍ŋ, o̍ ko̍ŋ mā sīmnu᷄ŋ o̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l te̍, mɛ̄ɛ̍ me̍na̍ŋ. Tē ō 
cho̍ tɛ̍ɛ̍mbūū nūm te̍, mɛ̄ɛ̍ sēndi̍ māmɛ̄ŋndo̍ ho̍ō ō bi̍ī nu̍m te̍. 

20Kɛ̍ chɔ̍ŋ a̍ chāli̍i̍ nyɛ̄i̍ nya̍ pɔ̍nɔ̍ nu̍m, tē a̍ wa̍ ni᷅ŋ nya̍ wānā pɔ̍nɔ̍ che᷅le̍ŋ pɛ̍, 

21-22kōlɔ̄ɔ̄ ŋ̄ chō mɛ̄ŋnda̍ŋ ma᷅ŋ ndo̍, tē mā fūūlu̍u̍ nu̍m ni᷄ŋ pɛ̍, mbɔ̄ māā Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍ mī dēmbōo̍ ō pɛ̄ nu̍m, ndu̍yɛ̍ mbō tōsa̍ a̍ vi᷅lū le̍ fɔ̍. Mbɔ̄ māā Mɛ̄lɛ̄ka̍ 
tōsa̍ mī sēndi̍o̍o̍ ō wa̍ nu̍m chōo̍ wa᷅ŋnda̍ tɛ̄ɛ̄ŋ fɔ̍.’ “O̍ ko̍ŋ, mī chūa̍a̍ ō mūli̍ āā, 
‘Āmi̍i̍nā.’ 

23“O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō pōōnyi̍a̍a̍ dīōmndā sēndi̍lā lāŋ o̍ yāu̍wo̍ 
chōo̍ kpo̍u̍, ndu̍yɛ̍ mbō tɔ̄ɔ̄ yāu̍ ko̍ŋ o̍ mɛ̄ŋmā lōlɛ̍i̍ma̍ ma̍ŋ ni᷄ŋ. 

24O̍ ko̍ŋ, mī wānā so̍līāā lāsāa̍ ō ke̍ chūā kōŋ mɛ̄ŋmā lōlɛ̍i̍ma̍ ma̍ŋ mbō ko᷄l, 
mɛ̄ŋma̍ to̍sā mī sēndi̍o̍o̍ ō bīī wāŋndo̍ wa̍ŋ. Ndu̍yɛ̍ tē ō wa̍ pɛ̍ māā chūā kōŋ ō 
tōsa̍ sūɛ̍i̍ wɔ̍ɔ̍ŋīī wāā le̍nde̍ a̍ pɔ̍nɔ̍ ndɔ̍, tē mɛ̄ŋmā māŋ mā fūūlu̍u̍ ndu̍ ni᷄ŋ pɛ̍, nāā 
īpu̍lu̍ wɔ̍ɔ̍ŋndo̍ o̍ sɔ̍lā ni̍. 

25Ndu̍yɛ̍ wānā so̍līāā lāsa̍lāa̍ ō nɔ̄ mbō bīī sa̍lā tɔ̄lɔ̄ɔ̄ ku̍l nɔ̍ ko̍ŋ mbō sōli̍ŋ le̍ 
pāŋālāa̍ wo̍ chūā kōŋ o̍ bā, mbō hēēlu̍ ndu̍ chōo̍ cho̍o̍ o̍ bāla̍ŋ chōo̍ ya̍ Mɛ̍lɛ̄ka̍ 
Ya̍a̍wɛ̄ɛ̍ lāchī le̍ ndu̍ yɔ̄ŋgōo̍ o̍ ya̍ Mɛ̍lɛ̄ka̍ lo̍. Mbō mu̍li̍ŋ mbō hīŋ a̍ sa̍lā kōŋ o̍ 
ma̍āŋndo̍. 

26Tē wānā so̍līāā lāsa̍lāa̍ ō hīŋ a̍ ndu̍ lo̍ŋ pɛ̍, ō lo̍ o̍ ko̍ŋ ō nyɔ̄la̍ ndu̍ nyɛ̄ pɔ̄mbɔ̄ le̍ 
tānāa̍, ō lōm ō pɔ̄mbɔ̄ o̍ cho̍ ko̍ŋ nyɔ̍lā wo̍ o̍ ma̍āŋndo̍. Tē ō chīi̍ sa̍lā kōŋ lōmɔ̄ɔ̄ 
pɛ̍, ō ke᷄ ni̍ko̍ chūā kōŋ mɛ̄ŋmā sēndi̍ mā māŋ lē mbō ko᷄l. 

27Tē ī wa̍ tōnya̍ pɛ̍ māā chūā kōŋ ō tōsa̍l pɔ̍nɔ̍ ndɔ̍ ka̍fāla̍ŋ, mbo̍ lō o̍ ko̍ŋ mbo̍ chɛ̄l 
ma̍ wā nda̍ wānā pɔ̍nɔ̍ che᷅le̍ŋ pɛ̍, kōlɔ̄ɔ̄ o̍ cho̍ mɛ̄ŋmā sēndi̍ mā māŋ ndo̍, tē mā 
fūūlu̍u̍ ndu̍ ni᷄ŋ pɛ̍, ō chō nāā īpūlu̍ wɔ̍ɔ̍ŋndo̍ sɔ̄lā. Mɛ̄ŋmā māŋ mā chō tōsā mī 
dēmbōo̍ pɛ̄ ndu̍, ndu̍yɛ̍ mī mā tōsa̍ ō vi̍lū chu̍ā o̍ chūā le̍. Ndu̍yɛ̍ o̍ ko̍ŋ kɔ̍ɔ̍lī, mī 
sēndi̍o̍o̍ wa̍ ndu̍ chōo̍ wa̍nāā ndūa̍a̍ tɛ̄ɛ̄ŋ. 

28Kɛ̍ tē chūa̍a̍ ho̍ō ō tōsa̍ dɔ̍ɔ̍ sūɛ̍i̍ wɔ̍ɔ̍ŋ ī wa̍ā le̍nde̍ le̍, mbō wānu̍ŋ o̍ di̍a̍ndāā ya̍ 
Mɛ̍lɛ̄ka̍ o̍ hɔ̄l, mɛ̄ɛ̍ ō ko᷄l bɛ̍ɛ̍ mɛ̍ŋmā māŋ nyɛ̄ o̍ nyɛ̄ yɔ̍nūŋ a̍ ndu̍ le̍, chūāūwa̍ o̍ 
vi̍a̍lū ni̍. 

29“Ndu̍yɛ̍ he̍ī nɔ̄ ni᷅ŋ mī ī wa̍ māā sāwā. Tē wānā la̍nɔ̍ɔ̍ ō tōsa̍l pɔ̍nɔ̍ ndɔ̍ ka̍fāla̍ŋ 
pɛ̍, ndu̍ yɔ̍nūŋ ni̍ māā pɔ̍nɔ̍ ndɔ̍ mɛ̄īyo̍ mbō tōl wānā pɔ̍nɔ̍ che᷅le̍ŋ kɔ̄ɔ̄lī, mbō 
tɛ̄ɛ̄mbu̍u̍ ndu̍ pi̍la̍ lābɛ̄ɛ̄ pɛ̍, 

30lɔ̍ɔ̍ mī ī yɔ̄nu̍ŋ mī pōo̍ ō wa̍ la̍a̍ ndɔ̍ pāŋālāa̍ māā ō chō tīɔ̄mɔ̄ɔ̍ pɛ̍, wānā pɔ̍nɔ̍ 
ko̍ŋ ō nɔ̄ mbō hīŋ a̍ la̍a̍ ndɔ̄ ko̍ŋ nāa̍ wānā so̍līāā lāsa̍lāa̍ chūa̍. O̍ ko̍ŋ, mī wānā 
so̍līāā lāsa̍lāa̍ ō sīmi̍ chūā kōŋ ya̍ Mɛ̍lɛ̄ka̍ Ya̍a̍wɛ̄ɛ̍ lāchī, ndu̍yɛ̍ mbō tōsa̍ a̍ chūā 
kōŋ mɛ̄ɛ̍ sāwāla̍ nīla̍ŋ lā dīmi̍ nu̍a̍ā yɛ̍. 

31Ndu̍yɛ̍ ā yɔ᷄ŋ bɛ̍ɛ̍ mī ī ve̍ to᷅nya̍ le̍, chūā kōŋ pɔ̍nɔ̍ ndɔ̄ nɔ̍ mbō sɔ̄la̍ īsɔ̄ɔ̍ o̍ īsɔ̄ɔ̍ le̍. 
Kɛ̍ tē ō wa̍ pɛ̍ māā chūa̍a̍ ndu̍ ndu̍ tɛ̍ɛ̍mbu̍u̍, ō nɔ̄ mbō sɔ̄la̍ dɛ̍nɛ̍ pālāa̍.” 

Nɔ̍mbāā 6 

Sāwāla̍ŋ le̍ Na̍a̍sālūɛi̍y̍a̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmu̍l Mūu̍sē āā, 

2“Di̍mu̍l I̍sɔ̄lūɛ̍i̍ya̍ māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍. Tē ō wa̍ pɛ̍ mī wāŋndo̍ 
ō chūa̍ būŋgɛ̄i̍ ī kālā ka̍lā le̍ mbō yɔ̄nu̍ŋ o̍ ya̍ Mɛ̍lɛ̄ka̍ lo̍ māā Na̍a̍sālūɛ̍i̍nɔ̍, ko̍ŋ cho̍ 
ni̍, wāna̍ cho̍ ō yɔ̄ŋa᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍, ō wa̍ wa̍nā pɔ̍nɔ̍ ō wa̍ wa̍nā la̍nɔ̍, 

3wānā ko̍ŋ ō nɔ̍ mbō ko᷄l māmūɛ̄ī kɛ̄lɛ̄ŋgāā mūɛ̄īmā kālā ka̍lā le̍. Māmūɛ̄ī o̍ 
māmūɛ̄ī ma̍ cho̍ mā tōōsīāā a̍ kīle̍pīi̍ya̍ŋ, ō nɔ̍ mbō ko᷄l ma̍ŋ te̍, ndu̍yɛ̍ ō nɔ̍ mbō 
dē vɛ̄lɛ̄ mākīle̍pīi̍ le̍, mā dīūwāā ni̍, mā vēsɛ̍i̍ ni̍. 

4Ha̍a̍a̍ a̍ te̍le̍ŋ wānā ko̍ŋ ō chō ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍ mbo̍ wā māā Na̍a̍sālūɛ̍i̍nɔ̍ 
wo̍, wānā ko̍ŋ ō nɔ̍ mbō dē nyɛ̄ o̍ nyɛ̍ cho̍ ō tōōsīāā a̍ mākīle̍pīi̍ le̍. Bōo̍ mākīle̍pīi̍yo̍ 
bɛ̍ɛ̍ ō nɔ̍ mbō dē ndu̍ le̍, kɛ̄lɛ̄ŋgāāle̍ mbō dē ku̍lu̍la̍ŋ. 

5“Ha̍a̍a̍ a̍ te̍le̍ŋ wānā ko̍ŋ ō chō o̍ būŋgɛ̄ī o̍ chu̍a̍ ke̍ŋ nde̍ bɛ̄ŋgu̍ māā Na̍a̍sālūɛ̍i̍nɔ̍ 
wo̍, ō nɔ̍ mbo̍ sēndi̍ le̍, yīīŋnde̍ nɔ̄ mī ī wa̍ ndu̍ o̍ lēbōl le̍nde̍ ī vīlɛ̄ī, ha̍a̍a̍ mī te̍le̍ŋ 
o̍ chu̍a̍ būŋgɛ̄i̍ le̍ wāa̍ Na̍a̍sālūɛ̍i̍nɔ̍ wo̍ ō chūū. Wānā ko̍ŋ ō nɔ̄ mbō kɛ̄si̍ ndu̍ pi̍la̍ 
ō dīāndāā ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. 

6Ndu̍yɛ̍ ha̍a̍a̍ mī te̍le̍ŋ o̍ cho̍ ko̍ŋ o̍ yɔ̍ŋa᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍ ō chūu̍, wānā 
ko̍ŋ ō nɔ̍ mbō sɔ̄ɔ̄ŋgu̍u̍ wānā vi̍lɛ̍i̍yo̍ īkɛ̄i̍ le̍. 

7Ā yɔ᷄ŋ bɛ̍ɛ̍ mbō wa̍ māā wānā ko̍ŋ fi̍nyā ndɔ̍, ɔ̄ɔ̄ kāla̍ ndɔ̄, ɔ̄ɔ̄ pɔ̄mbɔ̄ ndɔ̄, ɔ̄ɔ̄ bɛ̄ 
ndɔ̄, ɔ̄ɔ̄ yēma̍ ndɔ̍ vi᷅ ni̍, ō nɔ̍ mbō sɔ̄ɔ̄ŋgu̍u̍ wānā vi̍lɛ̍i̍ ko̍ŋ īkɛ̄i̍ le̍, yɔ̄ŋi̍ o̍ si̍mnu̍ŋ o̍ 
nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Kāni̍ fo̍ndōle̍, wānā ko̍ŋ yīīŋīi̍ cho̍ ndu̍ ke̍ŋ o̍ lēbōl le̍, ndi̍ 
cho̍ tāāmāsi̍o̍o̍ ni̍ māā ō chō ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍. 

8Ha̍a̍a̍ a̍ te̍le̍ŋ wānā ko̍ŋ ō chō Na̍a̍sālūɛ̍i̍nɔ̍ wo̍, wānā ko̍ŋ ō chō ō dīāndāā ya̍ 
Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. 

9“Tē ō wa̍ pɛ̍ mī wāŋndo̍ ō vī wu᷄ pe̍nde̍ke̍le̍ŋndo̍ wāna̍ cho̍ ō yɔ̄ŋa᷄ŋ o̍ ya̍ Mɛ̍lɛ̄ka̍ 
lo̍ wo̍ īkɛ̄i̍, mī wānā ko̍ŋ ō pīla̍ŋ wa̍nā vi̍lɛ̍i̍ ko̍ŋ, o̍ ko̍ŋ, mī yīīŋnde̍ ndu̍ o̍ lēbōl i̍ 
chɔ᷅m māā ō chō ō yɔ̄ŋa᷄ŋ o̍ ya̍ Mɛ̍lɛ̄ka̍ lo̍ ve̍ ī sīmnu᷄ŋ i̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, wānā 
ko̍ŋ ō nɔ̄ mbō chu᷄m le̍ pālɛ̍i̍ ī ŋɔ᷄mpu᷅m, o̍ ŋɔ᷄mmɛ̍ū wo̍ ō nɔ̄ mbō sēndi̍ yīīŋīī kēŋ 
ndu̍ o̍ lēbōl. Ko̍ŋ to̍sā ni̍ mī wānā ko̍ŋ ō mīīŋgu̍ sīmnɔ᷄ŋ o̍ di̍a̍ndāā ya̍ Mɛ̍lɛ̄ka̍ o̍ hɔ̄l. 

10O̍ ko̍ŋ kɔ̍ɔ̍lī, o̍ pāa̍le̍ ŋɔ̄ma̍a̍ le̍ŋ chōo̍, wānā ko̍ŋ ō nɔ̄ mbō hīŋ a̍ pīīŋnda̍ ā ŋīɔ̍ɔ̍ŋ 
kɛ̄lɛ̄ŋgāā ka᷅ŋgbu̍a̍a̍ ā ŋīɔ̍ɔ̍ŋ nāa̍ wānā so̍līāā lāsa̍lāa̍ chūa̍, o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ sōndōo̍. 

11Ndu̍yɛ̍, yōūwāā ŋīɔ̍ɔ̍ŋ nda̍ ha̍ā wānā so̍līāā lāsa̍lāa̍ ō nɔ̄ mbō sōli̍ ō pīlɛ̍ sa̍lāa̍ le̍ 
yɔ̄ŋ wɔ̄ɔ̍ŋndo̍ fāŋāa̍, o̍ ko̍ŋ kɔ̍ɔ̍lī mbō sōli̍ ō pīlɔ̍ɔ̍ sa̍lā lūāmāa̍. Mɛ̄ɛ̍ o̍ nɛ̄īyo̍ ho̍ō ni᷄ŋ 
wānā so̍līāā lāsa̍lāa̍ ō lōōkū to̍sā ni̍ mī wānā ko̍ŋ ō sɔ̄la̍ mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋndo̍, 
kāni̍ fo̍ndōle̍, pīla̍ŋ o̍ pi̍la̍ŋ ko̍ŋ wa̍nā vi̍lɛ̍i̍ ko̍ŋ ndo̍, yɔ̄ŋ wɔ̄ɔ̍ŋndo̍ o̍ to̍sa̍ ko̍ŋ ni̍. O̍ 
ko̍ŋ kɔ̍ɔ̍lī, wānā ko̍ŋ ō nɔ̄ vɛ̄lɛ̄ mbō mīŋgi̍ būŋgɛ̄ī chēle̍ŋ chūā pāa̍le̍ le̍ŋ o̍ ya̍ 
Mɛ̍lɛ̄ka̍ lo̍ le̍ mbō wa̍ ō yɔ̄ŋga᷄ŋ o̍ ya̍ lo̍ māā Na̍a̍sālūɛ̍i̍nɔ̍, ndu̍yɛ̍ mbō ma᷄l yīīŋīī 
ndūɛ̍i̍ mī ī kāndu̍ vɛ̄lɛ̄ yīmbɔ̄ɔ̍. 

12Wānā ko̍ŋ ō nɔ̄ vɛ̄lɛ̄ mbō mīŋgi̍ ndu̍ pi̍la̍ yɔ̄ŋgū o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, mbō 
kāndu̍ vɛ̄lɛ̄ kāndɔ̄ɔ̄ chēle̍ŋ, ō ve᷅ lɛ̍ o̍ būŋgɛ̄ī pāāndūe̍i̍ bɛ̄ŋgu̍ le̍. Kāni̍ fo̍ndōle̍, yīīŋīi̍ 
wa̍ ndu̍ o̍ lēbōl mi̍ ndi̍ i̍i̍ chɔ᷅m māā ō wa̍ ō yɔ̄ŋga᷄ŋ o̍ ya̍ Mɛ̍lɛ̄ka̍ lo̍ ve̍, ī chīī ni᷅ŋ 
sīmnɔ᷄ŋ i̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ ō nɔ̄ mbō hīŋ a̍ sāā ko̍ndo̍ chi̍i̍ wɔ̄sīo̍o̍ ō 
pīlɛ̍ wo̍, le̍ ma̍ sōli̍ sa̍lāa̍ le̍ ndu̍ māā pāāwā.” 

13Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ Mūu̍sē chu̍a̍ mbo̍ dīmī āā, “Tē ō wa̍ pɛ̍ mī 
wāŋndo̍ te̍le̍ŋ ndɔ̍ o̍ chu̍a̍ būŋgɛ̄i̍ le̍ wāa̍ Na̍a̍sālūɛ̍i̍nɔ̍ wō ō chūū, sa̍lālā wānā ko̍ŋ 
nɔ̍ mbō sōli̍ la̍ŋ, la̍ŋ la̍ cho̍ la᷅ŋ ni̍. Wānā ko̍ŋ ō nɔ̄ mbō kūɛ̄ o̍ tɛ̍ndīi̍ chɔ᷄m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ sōndōo̍, 

14le̍ mbō kɔ̍ so̍lī sa̍lāla̍ŋ a̍ sāa̍ ā yāa̍ a̍ nɔ̍ sɔ᷅ŋ o̍ sɔ̄ŋ te̍ wa̍. O̍ nɔ̄ mbō sōli̍ sa̍lā lūāmāa̍ 
a̍ sāā ko̍ndo̍o̍ ō pīlɛ̍, o̍ chi̍i̍ yɔ̄ wɔ̄sīo̍o̍ ō pīlɛ̍ wo̍, o̍ ko̍ŋ kɔ̍ɔ̍lī, mbō sōli̍ vɛ̄lɛ̄ sa̍lāa̍ a̍ 
sāā fɔ̍ŋndɔ̍ la̍a̍ndōo̍ ō pīlɛ̍, o̍ chi̍i̍ yɔ̄ wɔ̄sīo̍o̍ ō pīlɛ̍ wo̍, sa̍la̍ cho̍ le̍ yɔ̄ŋ wɔ̄ɔ̍ŋndo̍ 
fāŋāa̍ wo̍, ndu̍yɛ̍ mbō sōli̍ vɛ̄lɛ̄ sa̍lā kɔ̄l nyūlōo̍ a̍ sāā ko̍ndo̍o̍ ō pīlɛ̍. 

15Sa̍lāla̍ŋ nda᷅ŋ ā nɔ̄ mā sōli̍ la̍ŋ lātūlu̍ a̍ sa̍lālā tɔ̄lɔ̄ɔ̄ ku̍llo̍, o̍ ko̍ŋ kɔ̍ɔ̍lī, a̍ sa̍lālā 
mūɛ̄īmā kīle̍pīi̍la̍ŋ, ndu̍yɛ̍ a̍ bēe̍dīi̍ nda̍ do̍ū yi̍i̍sīi̍ le̍ wo̍ kāmbɛ̍i̍yo̍ ō pīlɛ̍, bēe̍dīi̍ 

nda̍ mūūli̍āŋ ko̍lo̍ ndɔ̄ɔ̍ a̍ chūɛ̄īmā ɔ̄li̍fīi̍ya̍ŋ ndo̍, o̍ ko̍ŋ kɔ̍ɔ̍lī, a̍ bēe̍dīi̍ nda̍ tōōsīāā 
fɛ̍fɛ̍ndɛ̍ɛ̍ fɛ̍fɛ̍ndɛ̍ɛ̍ mā sūu̍ chūɛ̄īmā ɔ̄li̍fīi̍ya̍ŋ lēchōo̍ wo̍. 

16“Wānā so̍līāā lāsa̍lāa̍ ō nɔ̄ mbō sōli̍ sa̍lāla̍ŋ nda᷅ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, tē ō 
sōli̍ pɛ̍ sa̍la̍ cho̍ le̍ yɔ̄ŋ wɔ̄ɔ̍ŋndo̍ fāŋāa̍ wo̍, ō sōli̍ ni̍ko̍ sa̍lā lūāmāa̍. 

17Tē ō wa̍ sa̍lā kɔ̄l nyūlōo̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ sāā ko̍ndo̍o̍ pɛ̍, ō nɔ̄ 
mbō mɔ̄sɔ̍ŋa̍ ndu̍ sōlī a̍ bēe̍dīi̍ ka̍mbɛ̍i̍ ko̍ŋ, lātūlu̍ a̍ sa̍lā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
mūɛ̄īmā kīle̍pīi̍ya̍ŋ. 

18Wāna̍ cho̍ ko̍ŋ o̍ yɔ̍ŋga᷄ŋ o̍ ya̍ Mɛ̍lɛ̄ka̍ lo̍ māā Na̍a̍sālūɛ̍i̍nɔ̍ wo̍, ō nɔ̄ mbō sēndi̍ 
yīīŋnde̍ ndu̍ o̍ lēbōl o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ 
sōndōo̍, o̍ ko̍ŋ kɔ̍ɔ̍lī, mbō chūa̍ yīīŋīī kēŋ, mbō kɔ̍ ma᷅l ndi̍ o̍ yīŋ nāa̍ nda̍ chō sa̍lā 
kɔ̄l nyūlōo̍ sōlīo̍o̍ wa̍. 

19“Tē wānā ko̍ŋ ō chīi̍ pɛ̍ sēndi᷄ŋndo̍, wānā so̍līāā lāsa̍lāa̍ ō chūa̍ chōŋgu̍ sāā 
ko̍ndo̍o̍ nda̍ sōli̍ sa̍lāa̍ wo̍ ō yāūwāa̍, a̍ bēe̍dīi̍ nda̍ līnda̍ kōlo̍ ndɔ̄ɔ̍ a̍ chūɛ̄īmā 
kīle̍pīi̍ya̍ŋ ndo̍ kpūŋgbɛ̄i̍ ī pīlɛ̍, o̍ ko̍ŋ kɔ̍ɔ̍lī, a̍ bēe̍dīi̍ fɛ̍fɛ̍ndɛ̍ɛ̍ fɛ̍fɛ̍ndɛ̍ɛ̍ wo̍ 
kpūŋgbɛ̄i̍ ī pīlɛ̍, ō dɔ̄ū la̍ŋ wānā ko̍ŋ o̍ bā. 

20O̍ ko̍ŋ kɔ̍ɔ̍lī, mī wānā so̍līāā lāsa̍lāa̍ ō bīī wānā ko̍ŋ wōlɔ̄ɔ̄lā sa̍lālā lāŋ o̍ bā mbō 
hēēlu̍ la̍ŋ o̍ bāla̍ŋ chōo̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l, le̍ la̍ŋ yɔ̄ŋgōo̍ o̍ ya̍ lo̍ māā sa̍lā. 
Ndu̍yɛ̍ wōlɔ̄ɔ̄lā sa̍lālā lāŋ kpo̍u̍, lātūlu̍ a̍ vīsīŋ sa̍lāŋ nda̍ hēēlu̍ o̍ bāla̍ŋ chōo̍ ya̍ 
Mɛ̍lɛ̄ka̍ o̍ hɔ̄l le̍ mu̍ŋ yɔ̄ŋgōo̍ o̍ ya̍ lo̍ wo̍ŋ, mu̍ŋ yɔ̍nūŋ māā mɛ̄ɛ̄ya̍ŋ a̍ lɔ̄lōo̍ ni̍, wānā 
so̍līāā lāsa̍lāa̍ ndu̍ nɔ̍ la̍ŋ ni̍. Sa̍la̍ cho̍ ō dīāndāā mbo̍ wā le̍ wānā so̍līāā lāsa̍lāa̍ wo̍ 
ndu̍ cho̍ ko̍ŋ ni̍. Tē ā chīi̍ nyɛ̄ o̍ nyɛ̄ to̍sā nu̍a̍ā pɛ̍ kpo̍u̍ le̍ wānā ko̍ŋ, mɛ̄ɛ̍ wānā ko̍ŋ 
ō nɔ̄ ni᷅ŋ di̍ mbō ko᷄l mūɛ̄īmā kīle̍pīi̍ya̍ŋ, fo̍ndōle̍ ō cho̍ lɛ̍ Na̍a̍sālūɛ̍i̍nɔ̍ le̍. 

21“Sāwāla̍ŋ nda᷅ŋ la̍ cho̍ le̍ wānāa̍ yɔ̍ŋgūŋ o̍ ya̍ Mɛ̍lɛ̄ka̍ lo̍ māā Na̍a̍sālūɛ̍i̍ya̍ la̍ŋ ni̍. 
Sa̍lā o̍ nɔ̍ mbō sōli̍ le̍ yɔ̄ŋgɔ᷄ŋ ndɔ̄ɔ̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍, ndu̍ cho̍ ko̍ŋ ni̍. 
Ndu̍yɛ̍ ō fūla̍ o̍ sa̍lā kōŋ kɔ̄ɔ̄lī, tē wānā ko̍ŋ ō chūa̍ ībūŋgā o̍ ībūŋgā chēle̍ŋ le̍ sa̍la̍ 
chēle̍ŋ sōlī pɛ̍, wānā ko̍ŋ ō nɔ̄ mbō pēēlu̍ būŋgɛ̄ī ndūɛ̄ī ke̍ŋ, mbō tōsa̍ nyɛ̄ o̍ chu̍a̍ 
būŋgɛ̄i̍ yo̍.” 

A̍ sa̍lālā wānāā sōlīāā lāsa̍lāa̍ ā nɔ ̄mā dɔū̄ wāŋnda̍ la̍ŋ o̍kɔɔ̄ ̄
22O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

23“Di̍mu̍l wa̍nāā sōlīāā lāsa̍lāa̍, E̍lɔ̄ŋ nda̍ pūa̍a̍ ndūa̍a̍ māā tē ā wa̍ I̍sɔ̄lūɛ̍i̍ya̍ sa̍lālā 
la̍ŋ dɔ̄wɔ̄ɔ̍ pɛ̍, dīōmndā nda̍ nɔ̄ mā dīmi̍ o̍ sa̍lālā la̍ŋ dɔ̄wɔ̄ɔ̍ ni᷄ŋ nda̍ŋ la̍ŋ la̍ cho̍ la᷅ŋ 
ni̍. Ā nɔ̄ mā dīmi̍ āā, 

24‘Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ nya̍ sa̍lā mbō mānda̍ nya̍ fɔ̍. 

25Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ tu̍i̍i̍nu̍ŋ nya̍ īnyīɛ̍ɛ̍, ndu̍yɛ̍ mbō wa̍ wāna̍ īkɛ̄ndɛ̄ nāa̍ 
nya̍ chūā fɔ̍. 

26Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ chɔ̍ nya̍ nyīnā, ndu̍yɛ̍ mbō ke᷄ nya̍ kɔ̄l nyūlōo̍ fɔ̍.’ 

27“Te̍le̍ŋ o̍ te̍le̍ŋ tē ā wa̍ wāŋnda̍ sa̍lāla̍ŋ dɔ̄wɔ̄ɔ̍ pɛ̍, ā nɔ̄ mā pɛ̄l dīōlā nīla̍ŋ o̍ nda̍ 
sa̍lāla̍ŋ dɔ̄wɔ̄ɔ̍ ni᷄ŋ. Tē ā tōsa̍ le̍nde̍ pɛ̍, sa̍lāa̍ ya̍ Mɛ̍lɛ̄ka̍ dūāū wa᷅ŋnda̍ ni̍.” 

Nɔ̍mbāā 7 

Nyɛm̄ wāŋ bɛn̄dūa̍a̍ Is̍ɔl̄ūɛī̄ a̍ yɔŋ̍gu̍ kīo̍o̍ o̍ Mɛl̄ɛk̄a̍ lo̍ wo̍ŋ 
1Ndu̍yɛ̍ mi̍ Mūu̍sē o̍ chi̍ī tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ 
sīmī. Pāa̍le̍ o̍ chi̍i̍ tɛ̍ndīi̍yo̍ ho̍ō sīmī le̍ŋ, mbo̍ fāsāŋā ndu̍ chūɛ̄īya̍ŋ le̍ ndu̍ mālɔ̄ɔ̍ 
Mɛ̄lɛ̄ka̍ o̍ bā lātūlu̍ a̍ nyɛ᷄m wa̍ lēni᷄ŋ ndo̍ŋ, o̍ ko̍ŋ kɔ̍ɔ̍lī, a̍ ma̍āŋndo̍ ndu̍yɛ̍ a̍ wōlɔ̄ɔ̄lā 
wa̍ o̍ ma̍āŋndo̍ la̍ŋ kpo̍u̍. 

2O̍ ko̍ŋ kɔ̍ɔ̍lī, mi̍ wāŋ bɛ̄ndūa̍a̍ I̍sɔ̄lūɛ̄ī, a̍ wa̍ bōlīī lāyu̍ŋgu̍e̍i̍, ndu̍yɛ̍ ma̍ wā chīla̍ŋ 
le̍ wāŋnda̍ chɔ̄mndo̍ wa̍, ā hūŋ 

3a̍ kēlā ndāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Mi̍ wānāā ŋīɔ̍ɔ̍ŋ o̍ wānāā ŋīɔ̍ɔ̍ŋ ā hūŋ a̍ nyɛ̄ 
vīlīāā lāwōlɔ̄ɔ̍ ō pīlɛ̍, ndu̍yɛ̍, mi̍ wānā o̍ wānā o̍ hu᷅ŋ a̍ nāū tōōyōo̍ ō pīlɛ̍. Mɛ̄ɛ̍ fa̍ū 
fa̍ū, ma̍ hūŋ a̍ nyɛ̄lā chūāā lāwōlɔ̄ɔ̄la̍ŋ lā ŋɔ᷄mpu᷅m, a̍ nāūwāā tōōyīa̍a̍ tɔ̍ a̍ ā ŋīɔ̍ɔ̍ŋ. 
Mɛ̄ɛ̍ nda̍ hīŋ a̍ nyɛ̄lā lāŋ ma̍ hu᷄ŋ yɔ̍ŋgu̍ la̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ o̍ tɛ̍ndīi̍ chɔ᷅m māā 
Mɛ̄lɛ̄ka̍ chō a̍ nya̍ lātūlu̍ wo̍ sōndōo̍, lātūlu̍ a̍ chɔ̄lūāā kāŋ. 

4Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

5“Bi̍i̍ wo̍lɔ̄ɔ̄lā nda̍ hīŋ la᷅ŋ nda̍ŋ, le̍ mī yu̍ŋgu̍ Li̍va̍īyo̍ ā wa̍ wa̍llo̍ a̍ la̍ŋ o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍. Pi̍ɔ̍u̍ yu̍ŋgu̍ Li̍va̍īyo̍ wōlɔ̄ɔ̄lā lāŋ a̍ 
chɔ̄lūāā kāŋ mɛ̄ɛ̍ kpɛ̍ wānā o̍ wānā ō nɔ̍ wa̍llo̍ le̍ to̍sāa̍ yɛ̍.” 

6O̍ ko̍ŋ, mi̍ Mūu̍sē o̍ chu̍ā nyɛ̄lā vīlīāā lāwōlɔ̄ɔ̄lā lāŋ a̍ nāūwāā kāŋ, mbo̍ pīɔ̄ū 
yu̍ŋgu̍la̍ fu̍la̍ o̍ pūlāle̍ Li̍va̍īle̍ŋ chōo̍ wa̍. 

7Mbo̍ kē wānāa̍ fu̍la̍ o̍ yu̍ŋgu̍la̍ Ka̍a̍sīɔ̄ŋ, po̍ Li̍va̍īyo̍ chōo̍ wa̍, nyɛ̄lā vīlīāā 
lāwōlɔ̄ɔ̄la̍ŋ lā tīɔ̍ɔ̍ŋ, a̍ nāūwāā tōōyīa̍a̍ ā hīɔ̍ɔ̍lu̍, mɛ̄ɛ̍ kpɛ̍ nda̍ a̍a̍ nɔ̍ wa̍llo̍ le̍ to̍sāa̍ 
yɛ̍. 

8O̍ ko̍ŋ kɔ̍ɔ̍lī, mbo̍ kē wānāa̍ fu̍la̍ o̍ yu̍ŋgu̍la̍ Mɛ̍lu̍a̍lī, po̍ Li̍va̍īyo̍ ō pīlɔ̍ɔ̍ chōo̍ la̍ŋ 
nda̍, nyɛ̄lā vīlīāā lāwōlɔ̄ɔ̄la̍ŋ lā hīɔ̍ɔ̍lu̍, a̍ nāūwāā tōōyīa̍a̍ ā ŋɔ̄ma̍a̍, mɛ̄ɛ̍ kpɛ̍ nda̍ a̍a̍ 
nɔ̍ wa̍llo̍ le̍ tōsāa̍ yɛ̍. Ndu̍yɛ̍ I̍ta̍māā, po̍ E̍lɔ̄ŋ ndo̍ ndu̍ wa̍ yu̍ŋgu̍la̍ŋ nda᷅ŋ kpo̍u̍ 
bo᷅lle̍ŋ ni̍ le̍ nda̍ chɔ̄mndo̍ wa̍li̍ nda̍ a̍a̍ nɔ̍ le̍ to̍sāa̍ wo̍. 

9Kɛ̍ wa̍nāa̍ fu̍la̍ o̍ yu̍ŋgu̍la̍ Ko̍ha̍tīla̍ŋ chōo̍ wa̍ Mūu̍sē ke̍ nda̍ nyɛ̄ o̍ nyɛ̄ le̍, kāni̍ 
fo̍ndōle̍, nda̍ nda̍ nyɛ̄ o̍ nyɛ̍ wa̍ a̍ wōlɔ̄ɔ̄lā dīāndāāla̍ wa̍ o̍ tɛ̍ndīi̍yo̍ la̍ŋ o̍kɔ̄ɔ̄, wa̍li̍ 
ndāa̍ wa̍ ko̍ŋ ni̍. Ndu̍yɛ̍ o̍ lāchōŋgu̍ nda̍ a̍a̍ nɔ̍ wōlɔ̄ɔ̄la̍ŋ nda᷅ŋ chūa̍a̍ ni̍ le̍ kɔ̄la̍ŋ. 

10O̍ ko̍ŋ kɔ̍ɔ̍lī, mɛ̄ɛ̍ nda̍ wa̍ ma̍āŋndo̍ mālɔ̄ɔ̄ Mɛ̄lɛ̄ka̍ o̍ bā, mi̍ wāŋ bɛ̄ndūa̍a̍ I̍sɔ̄lūɛ̄ī 
a̍ hu᷅ŋ vɛ̄lɛ̄ a̍ nyɔ̄ɔ̍ŋ le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍, mi̍ wānā o̍ wānā o̍ hu̍ŋ kɛ̍sī nyɛ̄ 
o̍ hi᷅ŋ ndo̍ ma̍āŋndo̍ lāchī. 

11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Mūu̍sē āā, “Wāŋ bɛ̄ndūāā I̍sɔ̄lūɛ̍i̍ya̍ ā 
nɔ̄ mā sōli̍ sa̍lālā ndāla̍ŋ ā pīlɛ̍ŋ pi̍lɛ̍ŋ nda̍, le̍ ma̍āŋndo̍ mālɔ̄ɔ̍ ya̍ Mɛ̍lɛ̄ka̍ o̍ bā. 

Lēpāa̍ o̍ lēpāa̍ wānā pi᷅lɛ̍ nɔ̍ ni̍ mbō yɔ̄ŋgu̍ nyɛ̄m o̍ hi᷅ŋ le̍ yɔ̄ŋgōo̍ o̍ ya̍ Mɛ̍lɛ̄ka̍ lo̍ 
wo̍ŋ.” 

12Wāna̍ yɔ̍ŋgu̍ nyɛ̄m ndɔ᷄ŋ pāa̍le̍ tāse̍le̍ŋ ndo̍ ndu̍ wa̍ Na̍a̍sīɔ̄ŋ, po̍ Āmi̍na̍da̍bī wo̍ 
ni̍, o̍ wa̍ yu̍ŋgu̍ Chu̍dā wo̍ bōlle̍ŋ ndo̍. 

13Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, o̍ wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

14O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

15a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, le̍ 
sa̍lā lūāmāa̍ sōlīo̍o̍, 

16a̍ chūīŋ tōōyōo̍ le̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ sōlīo̍o̍, 

17a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Na̍a̍sīɔ̄ŋ, po̍ Āmi̍na̍da̍bī wo̍ ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ 
ni̍. 

18O̍ ko̍ŋ kɔ̍ɔ̍lī, mi̍ Nɛ̄ta̍a̍nīɛ̄ɛ̄l, po̍ Su̍a̍ā wo̍, o̍ wa̍ yu̍ŋgu̍ I̍sa̍a̍kā wo̍ bōlle̍ŋ ndo̍, ō 
yɔ̄ŋgū nyɛ̄m o̍ hi᷅ŋ le̍ yɔ̄ŋgōo̍ o̍ Mɛ̄lɛ̄ka̍ lo̍ wo̍ŋ, o̍ pāa̍le̍ di̍i̍ŋ ndɔ̄le̍ŋ chōo̍. 

19Nyɛ̄m o̍ yɔ̍ŋgu̍ wo̍ŋ mu̍ŋ wa̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, o̍ wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

20O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

21a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, le̍ 
sa̍lā lūāmāa̍ sōlīo̍o̍, 

22a̍ chūīŋ tōōyōo̍ le̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ sōlīo̍o̍, 

23a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Nɛ̄ta̍a̍nīɛ̄ɛ̄l, po̍ Su̍a̍ā wo̍ ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

24O̍ ko̍ŋ kɔ̍ɔ̍lī, o̍ pāa̍le̍ ya̍a̍ ndɔ̄ le̍ŋ chōo̍ mi̍ I̍li̍a̍bī, po̍ Hɛ̍lɔ̄ŋ ndo̍, o̍ wa̍ yu̍ŋgu̍ 
Sɛ̍bu̍lɔ̄ŋ ndo̍ bōlle̍ ndo̍ ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

25Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

26O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

27a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

28a̍ chūīŋ tōōyōo̍ le̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ sōlīo̍o̍, 

29a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Ɛ̄li̍a̍a̍bī, po̍ Hɛ̍lɔ̄ŋ ndo̍ ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

30O̍ pāa̍le̍ hi̍ɔ̍ɔ̍lu̍ le̍ŋ chōo̍, mi̍ Ɛ̄li̍sɔ̄ɔ̄, po̍ Si̍ɛ̍dīɔ̄ɔ̄ wo̍, o̍ wa̍ yu̍ŋgu̍ Lūbɛ᷅ŋ ndo̍ bōlle̍ŋ 
ndo̍ ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

31Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 
Kōlō ko̍ŋ ndu̍ wa̍ le̍ sa̍lā tɔ̄lɔ̄ɔ̄ ku̍llo̍ ni̍. 

32O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

33a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

34a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

35a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Ɛ̄li̍sɔ̄ɔ̄, po̍ Si̍ɛ̍dīɔ̄ɔ̄ wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

36O̍ pāa̍le̍ ŋu̍ɛ̍ɛ̍nu̍ le̍ŋ chōo̍, mi̍ Si̍ɛ̍lu̍mīɛ̄l, po̍ Sɔ̍lu̍i̍si̍a̍dāī wo̍, o̍ wa̍ yu̍ŋgu̍ Si̍mīɔ̄ŋ 
ndo̍ bōlle̍ŋ ndo̍ ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

37Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 

Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ le̍ sa̍lā tɔ̄lɔ̄ɔ̄ ku̍llo̍ 
ni̍. 

38O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

39a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

40a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

41a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Si̍ɛ̍lu̍mīɛ̄l, po̍ Sɔ̍lu̍i̍si̍a̍dāī wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ 
mu̍ŋ ni̍. 

42O̍ pāa̍le̍ ŋɔ̍mpu᷅m nde̍ŋ chōo̍ mi̍ Ɛ̄li̍a̍a̍sa̍fī, po̍ Du̍wɛ̄l wo̍, o̍ wa̍ yu̍ŋgu̍ Ka̍a̍dī wo̍ 
bōlle̍ŋ ndo̍ ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

43Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

44O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

45a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

46a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

47a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Ɛ̄li̍a̍a̍sa̍fī, po̍ Du̍wɛ̄l wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

48O̍ pāa̍le̍ ŋɔ̍mmɛ̍ū le̍ŋ chōo̍, mi̍ Īlīsi̍a̍mā, po̍ Āmi̍hu̍dī wo̍, o̍ wa̍ yu̍ŋgu̍ E̍fi̍lūēmndo̍ 
bōlle̍ŋ ndo̍ ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

49Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 

hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

50O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄, a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

51a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wa̍, le̍ 
sa̍lā lūāmāa̍ sōlīo̍o̍, 

52a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

53a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Īlīsi̍a̍mā, po̍ Āmi̍hu̍dī wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ 
ni̍. 

54O̍ pāa̍le̍ ŋɔ̄ma̍a̍ le̍ŋ chōo̍, mi̍ Ka̍ma̍līɛ̄l, po̍ Pɛ̄da̍a̍sɔ̄ wo̍, o̍ wa̍ yu̍ŋgu̍ Mānāa̍sē wo̍ 
bōlle̍ŋ ndo̍, ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

55Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

56O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄ a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

57a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

58a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

59a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Ka̍ma̍līɛ̄l, po̍ Pɛ̄da̍a̍sɔ̄ wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ 
ni̍. 

60O̍ pāa̍le̍ ŋɔ̍ma̍hīɔ̍ɔ̍lu̍ le̍ŋ chōo̍, mi̍ A̍bi̍dāŋ, po̍ Ki̍di̍ɔ̍nī wo̍, o̍ wa̍ yu̍ŋgu̍ Bɛ̍ŋnja̍mīŋ 
ndo̍ bōlle̍ŋ ndo̍, mbo̍ yɔ̄ŋgū yɔ̄ɔ̍ŋ ŋ̍ ndɔ̍ŋ. 

61Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

62O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄ a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

63a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

64a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

65a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m A̍bi̍dāŋ, po̍ Ki̍di̍ɔ̍nī wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

66O̍ pāa̍le̍ tɔ̍ le̍ŋ chōo̍, mi̍ Āhi̍sāā, po̍ Āmi̍si̍a̍dāī wo̍, o̍ wa̍ yu̍ŋgu̍ Da᷅ŋ ndo̍ bōlle̍ŋ 
ndo̍, ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

67Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

68O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ pɔ̍mbɔ̄ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ 
nyɛ̄ pɔ̄mbɔ̄ a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, 

69a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

70a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

71a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Āhi̍sāā, po̍ Āmi̍si̍a̍dāī wo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ 
ni̍. 

72O̍ pāa̍le̍ tɔ̍ a̍ lē pīlɛ̍ le̍ŋ chōo̍, mi̍ Pa̍kīɛ̄l, po̍ O̍chi̍lūāŋ ndo̍, o̍ wa̍ yu̍ŋgu̍ A̍sīɛ̄ɛ̄ wo̍ 
bōlle̍ŋ ndo̍, ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

73Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

74O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ nyɛ̄ 
pɔ̄mbɔ̄ a̍ nyɛ̄m chūŋ kɛ̄ndɔ᷄ŋ ŋ̄ pi̍a̍ā lēni᷄ŋ cha̍, 

75a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

76a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

77a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Pa̍kīɛ̄l, po̍ O̍chi̍lūāŋ ndo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

78O̍ pāa̍le̍ tɔ̍ a̍ lē dīi̍ŋ ndɔ̄le̍ŋ chōo̍, mi̍ A̍hi̍lūā, po̍ Ɛ̍nāŋ ndo̍, o̍ wa̍ yu̍ŋgu̍ Nāfi̍ta̍lī yo̍ 
bōlle̍ŋ ndo̍, ō yɔ̄ŋgū nyɔ̄ɔ̍ŋ ŋ̍ ndɔ̍ŋ. 

79Nyɛ̄m o̍ yɔ̍ŋgu̍ wo̍ŋ mu̍ŋ cho̍ mu᷅ŋ ni̍. Hɛ̄ŋgɛ̍i̍ ka̍ni̍i̍ hu̍mbōo̍, ō wa̍ pa᷅ŋnda̍ŋ lā 
yāa̍, a̍ tɛ̄ndāa̍ tɛ̄ɛ̄ŋ, a̍ hɛ̄ŋgɛ̍i̍ ka̍ni̍i̍ hu̍mbōo̍ ō pīlɔ̍ɔ̍, ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. 
Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, o̍ 
sēke̍lēi̍ ko̍ŋ chōo̍ nda̍ hāndu̍ hɛ̄ŋgɛ̍i̍la̍ŋ ndāŋ ni̍ le̍ lūsu̍l ndɔ̄ɔ̍ sīnāa̍. Ndu̍yɛ̍ 
hɛ̄ŋgɛ̍i̍la̍ŋ ndāŋ o̍ kɛ᷅ o̍ kɛ᷅ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, ō nda̍ līnda̍ a̍ 
chūɛ̄īmā ɔ̄li̍fīi̍ya̍ŋ ndo̍ ō wa̍ lēni᷄ŋ o̍ pi̍a̍ā cha̍. Kōlō ko̍ŋ ndu̍ wa̍ sa̍lā tɔ̄lɔ̄ɔ̄ ku̍llo̍ ni̍. 

80O̍ ko̍ŋ kɔ̍ɔ̍lī, mbo̍ yɔ̄ŋgu̍ vɛ̄lɛ̄ hɛ̄ŋgɛ̍i̍ īko̍o̍līi̍yo̍, ndu̍ o̍o̍ wa᷅ lu̍su̍llo̍ pa᷅ŋndo̍ nyɛ̄ 
pɔ̄mbɔ̄ a̍ nyɛ̄m chūŋ kɛ̄ndɔ᷄ŋ ŋ̄ pi̍a̍ā lēni᷄ŋ cha̍, 

81a̍ nāū tōōyē fɔ̍ŋndɔ̍ɔ̍, a̍ sāā ko̍ndo̍o̍, a̍ sāā ko̍ndo̍ fɔ̍ŋndɔ̍ chi̍i̍ wɔ̄sīo̍o̍ ō pīlɛ̍ wo̍, 
le̍ sa̍lā lūāmāa̍ sōlīo̍o̍, 

82a̍ chūīŋ tōōyōo̍ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍, 

83a̍ nāūwāā tōōyīa̍a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ ā ŋūɛ̍ɛ̍nu̍, a̍ chūīŋāā tōōyīa̍a̍ ā ŋūɛ̍ɛ̍nu̍, 
o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ ā ŋūɛ̍ɛ̍nu̍, le̍ sa̍lā kɔ̄l 
nyūlōo̍ sōlīo̍o̍. Nyɛ̄m Āhi̍lūā, po̍ Ɛ̍nāŋ ndo̍, ō yɔ̄ŋgu̍ ki̍nɛ̍i̍ yo̍ŋ, mu̍ŋ wa̍ mu̍ŋ ni̍. 

84Mɛ̄ɛ̍ nyɛ̄m wāŋ bɛ̄ndūa̍a̍ I̍sɔ̄lūɛ̄ī a̍ yɔ̍ŋgu̍ o̍ ma̍āŋndo̍ chūɛ̄īya̍ŋ fāsāŋāa̍ le̍ ndu̍ 
mālɔ̄ɔ̍ Mɛ̄lɛ̄ka̍ o̍ bā ki̍nɛ̍i̍ yo̍ŋ, mu̍ŋ cho̍ mu̍ŋ ni̍. Hɛ̄ŋgɛ̍i̍la̍ ka̍ni̍i̍ hu̍mbūlā nda̍ yɔ̄ŋgu̍ 
la̍ŋ, lā wa̍ fa̍ū fa̍ū, tɔ̍ a̍ lā tīɔ̍ɔ̍ŋ, a̍ hɛ̄ŋgɛ̍i̍la̍ ka̍ni̍i̍ hu̍mbūla̍ŋ lā pīlɛ̍ la̍ŋ, la̍ŋ bɛ̍ɛ̍ lā wa̍ 
tɔ̍ a̍ lā tīɔ̍ɔ̍ŋ, o̍ ko̍ŋ kɔ̍ɔ̍lī, a̍ hɛ̄ŋgɛ̍i̍la̍ pɔ̍mbɔ̄lā īko̍o̍līi̍la̍ŋ tɔ̍ a̍ lā tīɔ̍ɔ̍ŋ. 

85Hɛ̄ŋgɛ̍i̍la̍ ka̍ni̍i̍ hu̍mbūla̍ŋ nda᷅ŋ ō kɛ᷅ kɛ᷅, wa̍ pa᷅ŋnda̍ŋ lā yāa̍, a̍ tɛ̄ndāa̍ tɛ̄ɛ̄ŋ. 
Hɛ̄ŋgɛ̍i̍la̍ ka̍ni̍i̍ hu̍mbūla̍ŋ lā pīlɛ̍ la̍ŋ, ō kɛ᷅ kɛ᷅ ndu̍ wa̍ sɔ̍ŋgɔ̍ pa᷅ŋnda̍ŋ lā tīɔ̍ɔ̍ŋ. Mɛ̄ɛ̍ 
fa̍ū fa̍ū, nyɛ̄m lāāndu᷄ŋ wa̍ ŋ̄ tōōsīāā a̍ ka̍ni̍ŋ hu̍mbo̍ŋ ndo̍ŋ, ŋ̄ wa̍ lūsu̍llo̍ mu᷅ŋ hi̍o̍ū 
pa᷅ŋnda̍ŋ be̍le̍-ŋɔ̍mpu᷅m. Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ 
lūsu̍l nyɔ̄ɔ̍ŋ sīnāa̍ wo̍, lēchōo̍ nda̍ hāndu̍ hɛ̄ŋgɛ̍i̍la᷅ŋ ni̍, le̍ lūsu̍l ndɔ̄ɔ̍ sīnāa̍. 

86O̍ ko̍ŋ kɔ̍ɔ̍lī, hɛ̄ŋgɛ̍i̍la̍ pɔ̍mbɔ̄lā ŋ̄ko̍o̍līi̍la̍ nda̍ yɔ̄ŋgu̍ la̍ŋ, lā wa̍ tɔ̍ a̍ lā tīɔ̍ɔ̍ŋ, ō kɛ᷅ o̍ 
kɛ᷅ a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā cha̍. Hɛ̄ŋgɛ̍i̍la̍ŋ nda᷅ŋ, ō kɛ᷅ kɛ᷅ ndu̍ o̍o̍ wa᷅ 
lu̍su̍llo̍ pa᷅ŋndo̍ nyɛ̄ pɔ̄mbɔ̄, mɛ̄ɛ̍ fa̍ū fa̍ū hɛ̄ŋgɛ̍i̍la̍ŋ nda᷅ŋ lā wa̍ lūsu̍llo̍ le̍ pa᷅ŋnda̍ŋ 
lā yāa̍. Ndu̍yɛ̍ sēke̍lēi̍ wāŋ bɛ̄ndūa̍a̍ I̍sɔ̄lūɛ̄ī a̍ chɛ̍la᷅ŋ chōo̍ le̍ lūsu̍l nyɔ̄ɔ̍ŋ sīnāa̍ wo̍, 
lēchōo̍ nda̍ hāndu̍ hɛ̄ŋgɛ̍i̍la᷅ŋ ni̍, le̍ lūsu̍l ndɔ̄ɔ̍ sīnāa̍. 

87O̍ ko̍ŋ kɔ̍ɔ̍lī, chɔ̄lūāā nda̍ yɔ̄ŋgu̍ le̍ sa̍lā lūāmāa̍ sōlīo̍o̍ wa̍ nda̍ wa̍ ha̍ā ni̍. Nāūwāā 
tōōyīāā fɔ̍ŋndu̍a̍a̍ tɔ̍ a̍ ā ŋīɔ̍ɔ̍ŋ, a̍ sāa̍ ko̍ndu̍a̍a̍ tɔ̍ a̍ ā ŋīɔ̍ɔ̍ŋ, a̍ sāā ko̍ndu̍a̍a̍ fɔ̍ŋndu̍a̍a̍ 
a̍ chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ŋīɔ̍ɔ̍ŋ, lātūlu̍ a̍ sa̍lā tɔ̄lɔ̄ɔ̄ ku̍llo̍ o̍ wa̍ le̍ mɔ̄sɔ̄ŋāa̍ sōlīo̍o̍ 
a̍ chɔ̄lūāā kāŋ ndo̍. O̍ ko̍ŋ kɔ̍ɔ̍lī, chūīŋāā tōōyīāā nda̍ yɔ̄ŋgu̍ le̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍ sōlīo̍o̍ wa̍, ā wa̍ tɔ̍ a̍ ā ŋīɔ̍ɔ̍ŋ. 

88Chɔ̄lūāā nda̍ yɔ̄ŋgu̍ le̍ sa̍lā kɔ̄l nyūlōo̍ sōlīo̍o̍ wa̍ nda̍ wa̍ ha̍ā ni̍. Nāūwāā tōōyīa̍a̍ 
bi̍di̍i̍ŋ a̍ ā hīɔ̍ɔ̍lu̍, a̍ sāā ko̍ndu̍a̍a̍ be̍le̍-ŋɔ̍mpu᷅m, a̍ chūīŋāā tōōyīa̍a̍ be̍le̍-ŋɔ̍mpu᷅m, 
a̍ sāā ko̍ndu̍a̍a̍ fɔ̍ŋndu̍a̍a̍ a̍ chi̍i̍ wɔ̄sīo̍o̍ o̍ pīlɛ̍ wa̍ be̍le̍-ŋɔ̍mpu᷅m. Mɛ̄ɛ̍ sa̍lāla̍ŋ nda᷅ŋ 
la̍ sōli̍ŋ ni̍, o̍ ma̍āŋndo̍ chūɛ̄īya̍ŋ fāsāŋāa̍ le̍ ndu̍ mālɔ̄ɔ̍ Mɛ̄lɛ̄ka̍ o̍ ba̍ ni̍. 

89Mɛ̄ɛ̍ Mūu̍sē o̍ lu̍ɛ̍ī o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ chō a̍ nya̍ lātūlu̍ wo̍ ni᷄ŋ, le̍ 
mbō sōo̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, mbo̍ tu̍ɛ̍ī dīōmndo̍ sūɛ̍i̍ nāa̍ ndu̍ chu̍a̍, fūlāa̍ o̍ 
kpe̍ŋgbe̍i̍ īnyīɛ̍ɛ̍yo̍, o̍ wa̍ o̍ nyāā lākūmba᷅ŋāā ŋīɔ̍ɔ̍ŋnda̍ tɛ̄ɛ̄ŋ, o̍ kūmbū kɔ̍fū 
kpe̍ma̍a̍ chōo̍ wo̍. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ndu̍ chu̍a̍. 

Nɔ̍mbāā 8 

A̍ la̍mbūil̍a̍ŋ kɛs̄īo̍o̍ o̍ nyɛ ̄kɛs̄īāā lāla̍mbūiy̍o̍ chōo̍ o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē āā, 

2“Di̍mu̍l E̍lɔ̄ŋ māā te̍le̍ŋ o̍ te̍le̍ŋ te̍ ō kɛ̄si̍ la̍mbūi̍la̍ ŋɔ̍mmɛ̍ūla̍ŋ o̍ nyɛ̄lā kɛ̄sīāā 
lāla̍mbūi̍yo̍ chōo̍ pɛ̍, ō nɔ̄ mbō kɛ̄si̍ la̍ŋ mbō tōsa̍ mī nyɛ̄ wa̍wo̍ŋndo̍ ō wa̍ dīōndɔ̄ɔ̍ 
nyɛ̄ kɛ̄sīāā lāla̍mbūi̍yo̍ lāchī.” 

3Ndu̍yɛ̍, mi̍ E̍lɔ̄ŋ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Mbo̍ kɛ̄sī la̍ŋ mbo̍ mūlī 
la̍ŋ hɔ̄lla̍ lāchī, le̍ mī lā wa̍ sānde̍i̍ mi̍ nyɛ̄ wa̍wo̍ŋndo̍ ō wa̍ dīōndɔ̄ɔ̍ la̍chi̍. 

4Ndu̍yɛ̍ nyɛ̄ kɛ̄sīāā lāla̍mbūi̍yo̍ ho̍ō, a̍ ko̍o̍līi̍ye̍ kpo̍sōŋ o̍ wa̍ ō tōōsīāā ni̍, chɔ̍ŋ 
le̍bɛ̍ŋgu̍ mbo̍ hēl a̍ nyɛ̄lā nda̍ tūūli̍a̍a̍ māā pe̍e̍ŋge̍la̍ pɛ̍ɛ̍ŋgāā la̍ŋ. Ko̍o̍līi̍ye̍ nda̍ lo̍ 
lɔ̄ɔ̍ a̍ ha̍mɛ̄i̍yo̍ ni̍ ma̍ bɛ̄ɛ̄ndīāā ndu̍. Ndu̍yɛ̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē le̍ 
ndu̍ bɛ̄ɛ̄ndīa̍a̍ yɛ̍, le̍nde̍ nda̍ bɛ̄ɛ̄ndi̍a̍a̍ ndu̍ ni̍. 

A̍ mɛɛ̄ ̍nda̍ hɛl̄i ̍Liv̍a̍īya̍ ma̍ dīndī nda̍ Mɛl̄ɛk̄a̍ o̍ hɔl̄ lɛ ̍o̍kɔɔ̄ ̄
5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

6“So̍li̍ Li̍va̍īya̍ I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ, mā to̍sa̍ mā sɔ̄la̍ dīndīo̍o̍ ya̍ Mɛ̍lɛ̄ka̍ o̍ hɔ̄l. 

7Ndu̍yɛ̍ mɛ̄ɛ̍ ŋ̄ nɔ̄ mā to̍sa̍ yɛ̍ cho̍ ho̍ō ni̍. Fa̍sa̍ŋi̍a̍a̍ nda̍ mɛ̄ŋma̍ cho̍ le̍ wāŋndo̍ 
dīndīo̍o̍ wa̍ŋ, o̍ ko̍ŋ kɔ̍ɔ̍lī, mā to̍sa̍ mā sēndi̍ yīīŋnde̍ nda̍ lēkɔ̄ɔ̍ kpo̍u̍, mā di̍mu̍l 
nda̍ mā tɔ̄ɔ̄ nyɛ̄lā ndāla̍ŋ. Mɛ̄ɛ̍ o̍ nɛ̄īyo̍ ho̍ō ni᷄ŋ nda̍ lōōkū di̍ndīo̍o̍ sɔ̄lā ya̍ Mɛ̍lɛ̄ka̍ 
o̍ hɔ̄l ni̍. 

8O̍ ko̍ŋ kɔ̍ɔ̍lī, mā di̍mu̍l nda̍ mā hīŋ a̍ nāū tōōyē fɔ̍ŋndɔ̍ɔ̍, lātūlu̍ a̍ kōlo̍ kɛ̍ndɛ̄ kɛ̍ndɛ̍ 
cho̍ ō mūūli̍āŋ a̍ chūɛ̄īmā ɔ̄li̍fīi̍ya̍ŋ ndo̍, le̍ sa̍lā tɔ̄lɔ̄ɔ̄ ku̍llo̍ sōlīo̍o̍. O̍ ko̍ŋ kɔ̍ɔ̍lī, mī 
nūm Mūu̍sē hi᷅ŋ vɛ̄lɛ̄ a̍ nāū chēle̍ŋ le̍ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍ sōlīo̍o̍. 

9O̍ ko̍ŋ kɔ̍ɔ̍lī, mā si̍mi̍ Li̍va̍īya̍ kpo̍u̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
lātūlu̍ wo̍ sōndōo̍, ndu̍yɛ̍, mā ve̍e̍lu̍ I̍sɔ̄lūɛ̍i̍ya̍ kpo̍u̍ mā chūūŋgi̍āŋ lo̍ŋ. 

10Tē a̍ si̍mi̍ Li̍va̍īya̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī pɛ̍, a̍ di̍mu̍l I̍sɔ̄lūɛ̍i̍ya̍ nda̍ kpo̍u̍ ā 
hāndu̍ nda̍ bāla̍ŋ o̍ lēbōl. 

11O̍ ko̍ŋ kɔ̍ɔ̍lī, mī E̍lɔ̄ŋ o̍ ma̍l Li̍va̍īya̍ ya̍ Mɛ̍lɛ̄ka̍ o̍ bā māā sa̍lā kpe̍e̍kpe̍i̍yo̍, ō 
wāŋnda̍ I̍sɔ̄lūɛ̄ī a̍ yɔ̍ŋgu̍ o̍ ya̍ Mɛ̍lɛ̄ka̍ lo̍ wo̍, le̍ mā wa̍ ā bɛ̄ɛ̄ndīa̍ŋ le̍ wa̍li̍ ya̍ Mɛ̍lɛ̄ka̍ 
Ya̍a̍wɛ̄ɛ̄ wo̍ tōsāa̍. 

12O̍ ko̍ŋ kɔ̍ɔ̍lī, nāūwāā tōōyīāā ŋīɔ̍ɔ̍ŋāa̍ cho̍ le̍ sa̍lāla̍ŋ sōlīo̍o̍ le̍ nda̍ wa̍, mī Li̍va̍īya̍ 
ā hāndu̍ nda̍ bāla̍ŋ o̍ lēbōl. Nāūwāā ŋīɔ̍ɔ̍ŋ nda̍ ha̍ā, ō pīlɔ̍ɔ̍ lā nɔ̄ mī lā sōli̍ ndu̍ sa̍la̍ 
fa̍ŋā yɔ̄ŋ wɔ̄ɔ̍ŋndo̍ wo̍, ō pīlɔ̍ɔ̍ mī lā sōli̍ ndu̍ sa̍lā lūāmāa̍. Sa̍lāla̍ŋ nda᷅ŋ la̍ŋ la̍ cho̍ 
le̍ Li̍va̍īya̍ dīndīo̍o̍ ya̍ Mɛ̍lɛ̄ka̍ o̍ hɔ̄l ni̍. 

13“O̍ ko̍ŋ kɔ̍ɔ̍lī, mā si̍mi̍ Li̍va̍īya̍, E̍lɔ̄ŋ nda̍ pūa̍a̍ ndūa̍a̍ lāchī, le̍ nda̍ yɔ̄ŋgōo̍ o̍ ya̍ 
Mɛ̍lɛ̄ka̍ Ya̍a̍wɛ̄ɛ̄ lo̍, māā sa̍lā kpe̍e̍kpe̍i̍yo̍. 

14Mɛ̄ɛ̍ o̍ nɛ̄īyo̍ ho̍ō ni᷄ŋ ŋ̄ nɔ̄ ni̍ mā fa̍ŋa̍ Li̍va̍īya̍ I̍sɔ̄lūɛ̍i̍ya̍a̍ tu̍a̍a̍ chōo̍ mā yɔ̍ŋgu̍ nda̍ 
o̍ ya̍ Mɛ̍lɛ̄ka̍ lo̍, mā wa̍ ni᷅ŋ le̍ ya̍ Mɛ̍lɛ̄ka̍. 

15Tē a̍ chi̍i̍ Li̍va̍īya̍ dīndī pɛ̍, ndu̍yɛ̍ mā ma̍l nda̍ ya̍ Mɛ̍lɛ̄ka̍ o̍ bā, māā sa̍lā kpe̍e̍kpe̍i̍ 
pɛ̍, mɛ̄ɛ̍ ā cho̍ ni᷅ŋ ā bɛ̄ndāā le̍ mā lūɛ̄ī o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ 
nya̍ la̍tu̍lu̍ wo̍ ni᷄ŋ, le̍ mā tōsa̍ wa̍lta̍ nda̍ nɔ̄ le̍ to̍sāa̍ la̍ŋ. 

16I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍, nda̍ cho̍ ā hɛ̄līāā ni̍, ma̍ wa̍ ā yɔ̄ŋga᷄ŋ o̍ ya̍ Mɛ̍lɛ̄ka̍ lo̍. Nda̍ ya̍ 
I̍ chu̍a̍ ni̍ ma̍ wa̍ ni᷅ŋ le̍ ya̍, le̍ sɔ̍ŋgɔ̍ po̍ tāse̍ o̍ po̍ tāse̍ fu̍la̍ wānā la̍nɔ̍ɔ̍ o̍ dēmbē 
I̍sɔ̄lūɛ̄ī. 

17Chūāūwāā pīāāndūāā tāsi̍a̍a̍ I̍sɔ̄lūɛ̄ī ki̍nɛ̍i̍, ndu̍yɛ̍ a̍ chɔ̄lūāā pīāāndūāā tāsi̍a̍a̍ 
chɔ̄lūāā I̍sɔ̄lūɛ̍i̍ya̍ a̍ kūām nda̍, le̍ ya̍ Mɛ̍lɛ̄ka̍ nda̍ chō ni̍. Bōōndi̍i̍ ya̍ I̍ di̍u̍ chūāūwāā 
pīāāndūāā tāsi̍a̍a̍ I̍chi̍pī, ndu̍yɛ̍ a̍ chɔ̄lūāā pīāāndūāā tāsi̍a̍a̍ I̍chi̍pī ve̍, bōōndi̍i̍ ke̍ŋ 
ya̍ I̍ hɛ̍li̍ chūāūwāā pīāāndūāā tāsi̍a̍a̍ I̍sɔ̄lūɛ̄ī ni̍, a̍ chɔ̄lūāā pīāāndūāā tāsi̍a̍a̍ 
chɔ̄lūa̍a̍ I̍sɔ̄lūɛ̄ī a̍ ku̍ām nda̍. 

18Kɛ̍ I̍ chu̍a̍ ni̍ko̍ Li̍va̍īya̍ le̍ sɔ̍ŋgɔ̍ chūāūwāā pīāāndūāā tāsi̍a̍a̍ I̍sɔ̄lūɛ̄ī. 

19I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍, yu̍ŋgu̍ Li̍va̍īyo̍ ndu̍ ya̍ I̍ hɛ̍li̍ ni̍ mi̍ yɔ̍ŋgū ndu̍ o̍ E̍lɔ̄ŋ nda̍ 
pūa̍a̍ ndūa̍a̍ lo̍, le̍ mā tōsa̍ wa̍lta̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
lātūlu̍ wo̍ ni᷄ŋ, ndu̍yɛ̍ mā mānda̍ I̍sɔ̄lūɛ̍i̍ya̍. Ko̍ŋ to̍sā ni̍ I̍sɔ̄lūɛ̍i̍ya̍ ā sɔ̍ɔ̍ŋgūū lɛ̍ o̍ 
tɛ̍ndīi̍ ko̍ŋ īkɛ̄i̍ le̍, o̍ ko̍ŋ kpūndɛ̍ ndu̍ o̍o̍ nɔ̍ le̍ nda̍ kōmāllo̍ le̍ sɔ̄ɔ̄ŋgūūwo̍ o̍ tɛ̍ndīi̍ 
ko̍ŋ īkɛ̄i̍ yo̍, mī kpūndɛ̍ kōŋ ō kpɛ̄kpɛ̍la̍ nda̍.” 

20O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē le̍ tōsāa̍ le̍ Li̍va̍īya̍ mālɔ̄ɔ̍ 
Mɛ̄lɛ̄ka̍ o̍ bā, mi̍ Mūu̍sē nda̍ E̍lɔ̄ŋ a̍ I̍sɔ̄lūɛ̍i̍ya̍a̍ tu̍a̍a̍ kpo̍u̍ a̍ to̍sā ndu̍. 

21Mi̍ Li̍va̍īya̍ ā pūlū nda̍ pi̍la̍ le̍ dīndīo̍o̍ sɔ̄lāa̍ Mɛ̄lɛ̄ka̍ o̍ hɔ̄l, ndu̍yɛ̍ ma̍ tūāā nyɛ̄lā 
ndāla̍ŋ. O̍ ko̍ŋ kɔ̍ɔ̍lī, mi̍ E̍lɔ̄ŋ o̍ ma᷅l nda̍ Mɛ̄lɛ̄ka̍ Ya̍a̍wɛ̄ɛ̄ o̍ bā māā sa̍lā kpe̍e̍kpe̍i̍yo̍, 

o̍ Mɛ̄lɛ̄ka̍ Ya̍a̍wɛ̄ɛ̄ lo̍. Sa̍lā o̍ sa̍lā ndu̍ o̍o̍ nɔ̍ le̍ sōlīo̍o̍ le̍ nda̍ dīndīo̍o̍ Mɛ̄lɛ̄ka̍ o̍ hɔ̄l, 
mbo̍ sōlī sa̍lālā lāŋ kpo̍u̍. 

22Mɛ̄ɛ̍ yu̍ŋgu̍ Li̍va̍īyo̍ ā sɔ̄la̍ dīndīo̍o̍, ma̍ kāndū ni̍ko̍ wa̍llo̍ o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, E̍lɔ̄ŋ nda̍ pūa̍a̍ ndūa̍a̍ o̍ bā bɛ̄ŋgu̍. Mɛ̄ɛ̍ 
nu̍a̍ā Mūu̍sē nda̍ I̍sɔ̄lūɛ̍i̍ya̍ ā tōsa̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē le̍ 
tōsāa̍ a̍ Li̍va̍īya̍ o̍kɔ̄ɔ̄ ni̍. 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

24“Sāwāa̍ le̍ Li̍va̍īya̍, ndu̍ cho̍ ho̍ō ni̍. Li̍va̍īnɔ̍ o̍ Li̍va̍īnɔ̍ cho̍ ō hɛ̄līāā le̍ wa̍llo̍ to̍sāa̍ 
o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, mɛ̄ɛ̍ mbō chīŋa̍ 
wɔ̄sīla̍ŋ bi̍di̍i̍ŋ a̍ lā ŋūɛ̍ɛ̍nu̍ ɔ̄ɔ̄ hīōūwɔ̄ɔ̍ ko̍ŋ cho̍o̍, ma̍lāŋ o̍ ka̍ndū wa̍llo̍. 

25Ndu̍yɛ̍ tē ō fūūlu̍u̍ wɔ̄sīla̍ŋ be̍le̍-ŋu̍ɛ̍ɛ̍nu̍ pɛ̍, ō nɔ̍ lɛ̍ mbō hīōū lāchī a̍ wa̍llo̍ le̍, ō 
nɔ̄ mbō pɛ̄ŋgi̍. 

26Wānā wa̍ā le̍nde̍ ō nɔ̄ di̍ mbō hīōū lāchī a̍ chāāŋāā ndūāā I̍sɔ̄lūɛ̍i̍ya̍ wa̍llo̍ mālāa̍ 
o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, kɛ̍ ō nɔ̍ lɛ̍ mbō tōsa̍ 
wa̍li̍ o̍ wa̍li̍ a̍ bā ndɔ̄ māā pāāndū le̍. Mɛ̄ɛ̍ nu̍a̍ā ŋ̄ nɔ̄ ni̍ mā ke̍ Li̍va̍īya̍ wa̍lta̍ nda̍ nɔ̄ 
le̍ tōsāa̍ la̍ŋ.” 

Nɔ̍mbāā 9 

Mɛl̄ɛk̄a̍ dīmu̍l Is̍ɔl̄ūɛi̍y̍a̍ le̍ mā bīī Bɔŋ̄a᷅ŋ Hīōūwɔɔ̄ ̄chōo̍ dīiŋ̍ ndɔɔ̄ ̍
1Mɛ̄ɛ̍ I̍sɔ̄lūɛ̍i̍ya̍ ā ma᷄l I̍chi̍pī ma̍ wā kɔ̄la̍ŋ, ā chīi̍ wɔ̄sīo̍o̍ ō pīlɛ̍, o̍ tīɔ̍ɔ̍ŋ ndɔ̄ɔ̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Mūu̍sē chu̍a̍ o̍ pāŋgi̍i̍ tāse̍i̍ ni᷄ŋ, o̍ wɔ̄sī kōŋ ni᷄ŋ, nāa̍ nda̍ 
wa̍ o̍ po̍llo̍ ni᷄ŋ Sa̍a̍nāī wa̍. Mbo̍ dīmūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī mā bīī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ wo̍ o̍kɔ̄ɔ̄, a̍ 
te̍le̍ŋ nda̍ nɔ̄ le̍ ndu̍ bīyɔ̄ɔ̍ wo̍. 

3Lā nɔ̄ mā bīī bɔ̄ŋa᷅ŋndo̍ ho̍ō o̍ pāŋge̍i̍ he̍ī ni᷄ŋ mālɔ̄ tɔ̍ a̍ lē hīɔ̍ɔ̍lu̍, a̍ te̍le̍ŋ fīti̍līo̍o̍. 
Ndu̍yɛ̍ mɛ̄ɛ̍ sāwāla̍ bɔ̄ŋa᷅ŋndo̍ ho̍ō lā dīmi̍ yɛ̍, le̍nde̍ nya̍ nɔ̄ ni̍ mī lā bīī ndu̍, lā nɔ̄ 
mī lā tōsa̍ nyɛ̄ o̍ nyɛ̄ mɛ̄ɛ̍ i̍ cho̍ ī dīmīāā yɛ̍.” 

4O̍ ko̍ŋ, mi̍ Mūu̍sē o̍ di̍mu̍l wāŋnda̍ I̍sɔ̄lūɛ̄ī le̍ mā bīī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ 
chōo̍ wo̍ ho̍ō. 

5Mi̍ wāŋnda̍ I̍sɔ̄lūɛ̄ī a̍ bi̍ī bɔ̄ŋa᷅ŋndo̍ ho̍ō nāa̍ nda̍ wa̍ o̍ po̍llo̍ ni᷄ŋ Sa̍a̍nāī wa̍, o̍ pāŋgi̍i̍ 
ke̍ŋ ni᷄ŋ mālɔ̄ tɔ̍ a̍ lē hīɔ̍ɔ̍lu̍ a̍ fīti̍līo̍o̍. Ndu̍yɛ̍ mi̍ wāŋnda̍ I̍sɔ̄lūɛ̄ī a̍ to̍sā nyɛ̄ o̍ nyɛ̄ 
mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. 

6Kɛ̍ mi̍ ī yɔ̄nu᷄ŋ wāŋnda̍ ā pūm nda̍ tɛ̄ɛ̄ŋ ā bīi̍ bɔ̍ŋa᷅ŋndo̍ ho̍ō pāa̍le̍ le̍ŋ te̍, kāni̍ 
fo̍ndōle̍, ā ve̍ a̍ di̍a̍ndāā Mɛ̄lɛ̄ka̍ o̍ hɔ̄l te̍, nda̍ a̍a̍ pi̍la̍ŋ wa̍nā vi̍lɛ̍i̍yo̍. O̍ ko̍ŋ, ma̍ hūŋ 
nāa̍ Mūu̍sē chu̍a̍ nda̍ E̍lɔ̄ŋ pāa̍le̍ le̍ŋ. 

7Ma̍ hu᷄ŋ di̍mūl nda̍ āā, “Ŋ̄ cho̍ a̍ di̍a̍ndāā Mɛ̄lɛ̄ka̍ o̍ hɔ̄l te̍, fo̍ndōle̍, ŋ̄ pīla̍ŋ wa̍nā 
vi̍lɛ̍i̍yo̍. Ndūyɛ̍ ŋ̄ yēēma̍ mī ŋ̄ wa̍ ā kpēēŋāā īkɛ̄i̍, ŋ̄ ve᷅ I̍sɔ̄lūɛ̍i̍ya̍ ā pīli̍a̍a̍ chōo̍ le̍ 
sa̍lāa̍ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, a̍ te̍le̍ŋ kpe̍e̍kpe̍i̍ na̍a̍ ŋ̄ nɔ̄ le̍ ndu̍ sōlīo̍o̍ wo̍ le̍.” 

8Mi̍ Mūu̍sē o̍ di̍mūl nda̍ āā, “Mɛ̄ɛ̍ lā chu᷄m ndɔ̍ mī nyu̍na̍ Mɛ̄lɛ̄ka̍ Ya̍a̍wɛ̄ɛ̄ a̍ ndi̍ 
o̍kɔ̄ɔ̄, mī ŋ̄ tūēī nyɛ̄ o̍ cho̍ dīmī a̍ nya̍ o̍kɔ̄ɔ̄ wo̍.” 

9Ndu̍yɛ̍ mɛ̄ɛ̍ Mūu̍sē o̍ nyu̍na̍ Mɛ̄lɛ̄ka̍ Ya̍a̍wɛ̄ɛ̄, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, 

10“Di̍mu̍l wa᷅ŋnda̍ I̍sɔ̄lūɛ̄ī māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍. Nya̍ ni̍ a̍ chūāā 
nyāā ma̍māa̍ lēpūlā kɛ᷅, tē ī yɔ̄nu̍ŋ pɛ̍ mi̍ wānā o̍ wānā o̍ pi̍la̍ŋ wa̍nā vi̍lɛ̍i̍yo̍ a̍ te̍le̍ŋ 
bɔ̄ŋa᷅ŋndo̍ ho̍ō, ndu̍yɛ̍ mi̍ wānā ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̍l, ɔ̄ɔ̄ mī ī 
yɔ̄nu̍ŋ mī te̍le̍ŋ bɔ̄ŋa᷅ŋndo̍ ho̍ō ō bīī wānā o̍ kēlā ni᷄ŋ, o̍ nɛ̄ī o̍ nɛ̄ī ni̍ŋ wānā ko̍ŋ ō 
nɔ̄ mbō bīī bɔ̄ŋa᷅ŋndo̍ ho̍ō. 

11Kɛ̍ wānā ko̍ŋ o̍ pāŋgi̍i̍ di̍i̍ŋ ndūɛ̍i̍ ni᷄ŋ o̍ nɔ̍ ni᷅ŋ ni̍ mbō bīī bɔ̄ŋa᷅ŋndo̍ ho̍ō, o̍ mālɔ̄ 
tɔ̍ a̍ lē hīɔ̍ɔ̍lu̍a̍ŋ chōo̍ a̍ fīti̍līo̍o̍. Ndu̍yɛ̍ sāa̍ nda̍ chō dīyɔ̄ɔ̄ le̍ bɔ̄ŋa᷅ŋndo̍ ho̍ō wo̍, ā nɔ̄ 
mā dē ndu̍ a̍ lām lāpēē lōlɛ̍i̍yo̍ ndu̍yɛ̍ a̍ bēe̍dīi̍ nɔ̍ yi̍i̍sīi̍ le̍ wo̍ lātūlu̍. 

12Ndu̍yɛ̍ sāa̍ ho̍ō ā nɔ̍ mā dē ndu̍ īchɔ̄l kōŋ kpo̍u̍, ō nɔ̍ mbō lɔ᷄l ku̍ya̍ le̍. Ndu̍yɛ̍ tē ā 
wa̍ vīsīŋ ndɔ̍ŋ dīo̍o̍ pɛ̍, ā nɔ̍ mā pɛ̄l pāā ndɔ̄ɔ̍ le̍. Bɔ̄ŋa᷅ŋndo̍ ho̍ō ō nɔ̄ mbō bīīnu᷄ŋ 
mɛ̄ɛ̍ sāwāla̍ ndɔ̄la̍ŋ lā dīmi̍ yɛ̍. 

13Kɛ̍ wānā o̍ wāna̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l, tē ō kɛ̄ɛ̍ le̍ bɔ̄ŋa᷅ŋndo̍ ho̍ō bīyɔ̄ɔ̍ 
pɛ̍, ō cho̍ yɛ̍ mbō wa̍ māā wānā ko̍ŋ bɔ̄ŋa᷅ŋndo̍ ho̍ō ō bīī ndu̍ o̍ kēlā ni᷄ŋ te̍, wānā 
ko̍ŋ ā nɔ̄ mā sōli̍ ndu̍ I̍sɔ̄lūɛ̍i̍ya̍ tɛ̄ɛ̄ŋ po̍. Kāni̍ fo̍ndōle̍, le̍ mɛ̄ɛ̍ o̍ kɛ̍ɛ̍ le̍ sa̍lāa̍ sōlīo̍o̍ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍ a̍ te̍le̍ŋ bɔ̄ŋa᷅ŋndo̍ ho̍ō yɛ̍. Ndu̍yɛ̍ wānā ko̍ŋ dɛ̍nɛ̍ pa̍lāā o̍ dɛ̍nɛ̍ 
pa̍lāā o̍ sɔ̍la̍ pɛ̍, ndu̍ pi̍la̍ tɔ̍ɔ̍ya̍ŋ ko̍ŋ ō wā chōo̍ ni̍, fo̍ndōle̍ le̍ yɔ̄ŋ wɔ̄ɔ̍ŋ o̍ to̍sa̍ wo̍. 

14“Ndu̍yɛ̍ tē ō wa̍ pɛ̍ mī wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, nda̍ bɛ̍ɛ̍ mā yēēma̍ le̍ 
bɔ̄ŋa᷅ŋ hīōūwɔ̄ɔ̄ chōo̍ wo̍ ho̍ō bīyɔ̄ɔ̍, ā nɔ̄ di̍ mā bīī ndu̍, mɛ̄ɛ̍ sāwāla̍ bɔ̄ŋa᷅ŋndo̍ ho̍ō 
lā dīmi̍ yɛ̍. Sāwāla̍ pi᷅lɛ̍ la̍ŋ nda᷅ŋ, lā chō le̍ nya̍ I̍sɔ̄lūɛ̍i̍ya̍, a̍ wānāā lēkāa̍ cho̍ nya̍ 
tɛ̄ɛ̄ŋ nda̍.” 

A̍ mɛɛ̄ ̍yu̍mbu̍ yu̍mbu̍ īkpūŋgbāa̍ tōl o̍ tɛn̍dīiy̍o̍ chōo̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 40:34-38) 

15Pāa̍le̍ nda̍ chīi̍ tɛ̍ndīi̍ chɔ᷅m māā Mɛ̍lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ tāŋgu̍l te̍ŋ, 
mi̍ yu̍mbu̍ yu̍mbu̍ i̍kpu̍ŋgbāa̍ tūāl mbo̍ kūmbū tɛ̍ndīi̍ ko̍ŋ kpo̍u̍. O̍ ko̍ŋ kɔ̍ɔ̍lī, mɛ̄ɛ̍ 
nyūmnda̍ŋ mā tōl, mi̍ yu̍mbu̍ yu̍mbu̍ i̍kpu̍ŋgbā kōŋ ō sīmnu᷄ŋ māā pa̍ŋgēle̍ lēyīŋ. 
Mbo̍ lō le̍nde̍ ha̍a̍a̍ mi̍ pāa̍le̍ŋ lē sīā. 

16Ndu̍yɛ̍ le̍nde̍ tɛ̍ndīi̍yo̍ ho̍ō ō wa̍ ni᷅ŋ ni̍, īpāla̍ ki̍nɛ̍i̍, yu̍mbu̍ yu̍mbu̍ i̍kpu̍ŋgbāa̍ wa̍ 
le̍chōo̍ ni̍, īchɔ̄l ki̍nɛ̍i̍, mbō sīmnu᷄ŋ māā pa̍ŋgēle̍ lēyīŋ. 

17Ndu̍yɛ̍ yu̍mbu̍ yu̍mbu̍ i̍kpu̍ŋgbāa̍ ho̍ō, ndu̍ wa̍ kɔ̄la̍ŋ a̍ I̍sɔ̄lūɛ̍i̍ya̍ ni̍. Te̍le̍ŋ o̍ te̍le̍ŋ 
ndu̍ o̍o̍ fa̍ŋa̍ŋ o̍ tɛ̍ndīi̍yo̍ chōo̍ pɛ̍ mbō wa̍ kɔ̄la̍ŋ, I̍sɔ̄lūɛ̍i̍ya̍ ā tōl ndu̍ kɔ̄ɔ̄lī. Ndu̍yɛ̍ 
bā o̍ bā ndu̍ o̍o̍ si̍m pɛ̍, ā kēlū dɔ̍ɔ̍ŋgɔ̍ɔ̍ lo̍ŋ. 

18Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l nda̍ pɛ̍ le̍ mā pūūsi̍a̍a̍ dɔ̍ɔ̍ŋgɔ̍ɔ̍ mā hīōū lāchī a̍ 
kɔ̄la̍ŋ, ā hīōū lāchī. Tē ō dīmu̍l nda̍ pɛ̍ le̍ mā cha᷄l bā o̍ bā pɛ̍, ā cha᷄l lo̍ŋ. Ndu̍yɛ̍ le̍ 
mā hīōū lāchī a̍ kɔ̄la̍ŋ, mɛ̄ɛ̍ mī yu̍mbu̍ yu̍mbu̍ i̍kpu̍ŋgbā kōŋ ndu̍ o̍o̍ fa̍ŋa̍ŋ o̍ 
tɛ̍ndīi̍yo̍ chōo̍ mbō kāndu̍ kɔ̄la̍ŋ. Tē ō fēŋa̍ŋ te̍, ā fe̍ŋāŋ o̍ dɔ̍ɔ̍ŋgɔ̍ nda̍ wā wo̍ le̍. 

19Ā yɔ᷄ŋ bɛ̍ɛ̍ mī yu̍mbu̍ yu̍mbu̍ i̍kpu̍ŋgbā kōŋ ndu̍ o̍o̍ vi̍o̍ū, mbō yāla̍ fa̍ŋa᷄ŋ o̍ 
tɛ̍ndīi̍yo̍ chōo̍ mbō hīōū lāchī le̍, wāŋnda̍ I̍sɔ̄lūɛ̄ī nda̍ a̍a̍ fe̍ŋāŋ o̍ dɔ̍ɔ̍ŋgɔ̍ nda̍ wā 
wo̍ le̍, kāni̍ fu̍u̍le̍, le̍nde̍ Mɛ̍lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l nda̍ ni̍. 

20Te̍le̍ŋnda̍ŋ lā pūm, le̍ pālɛ̍i̍ ti̍ŋ ko̍ni̍ yu̍mbu̍ yu̍mbu̍ i̍kpu̍ŋgbā kōŋ ndu̍ o̍o̍ wa᷅ o̍ 
tɛ̍ndīi̍yo̍ chōo̍ ni̍, mbō fāŋa̍ŋ mbō hīōū lāchī. Ndu̍yɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
nda̍ wo̍, lēchōo̍ nda̍ wa̍ kɔ̄la̍ŋ ni̍. 

21Te̍le̍ŋnda̍ŋ lā pūm le̍ nyūmnda̍ŋ mā pīlɛ̍ ko̍ni̍ yu̍mbu̍ yu̍mbu̍ ko̍ŋ ndu̍ o̍o̍ wa᷅ o̍ 
tɛ̍ndīi̍yo̍ chōo̍ ni̍. Tē pāa̍le̍ŋ lē sɛ̄ dɔ̍ɔ̍ pɛ̍ ō fāŋa̍ŋ ō hīōū lāchī a̍ kɔ̄la̍ŋ. O̍ ko̍ŋ, mī 
I̍sɔ̄lūɛ̍i̍ya̍ bɛ̍ɛ̍ a̍ pu̍u̍si̍a̍a̍ dɔ̍ɔ̍ŋgɔ̍ɔ̍ mā hīōū lāchī a̍ kɔ̄la̍ŋ. 

22Yu̍mbu̍ yu̍mbu̍ ko̍ŋ ndu̍ wa̍ kɔ̄la̍ŋ a̍ I̍sɔ̄lūɛ̍i̍ya̍ ni̍, ndu̍ o̍o̍ chi̍i̍ pālɛ̍i̍ i̍ ŋi̍i̍ŋ o̍ 
tɛ̍ndīi̍yo̍ chōo̍, ndu̍ o̍o̍ chi̍i̍ pa̍ŋgi̍i̍ pi᷅lɛ̍, kɛ̄lɛ̄ŋgāā mbō hīōū le̍nde̍, ha̍a̍a̍ te̍ ndu̍ o̍o̍ 
fe̍ŋa̍ŋ ndɔ̍ mbō hīōū lāchī a̍ kɔ̄la̍ŋ te̍, wāŋnda̍ I̍sɔ̄lūɛ̄ī nda̍ a̍a̍ fe̍ŋāŋ nāa̍ nda̍ wā wa̍ 
mā hīōū lāchī a̍ kɔ̄la̍ŋ te̍. Kɛ̍ dīmīo̍o̍ nu̍a̍ā mī ndu̍ o̍o̍ fa̍ŋa̍ŋ o̍ tɛ̍ndīi̍yo̍ chōo̍ mbō 
hīōū lāchī a̍ kɔ̄la̍ŋ, mī wāŋnda̍ I̍sɔ̄lūɛ̄ī nda̍ a̍a̍ bɛ̍ɛ̍ndi̍a̍ŋ bɛ̍ɛ̍ mī nda̍ a̍a̍ hi̍o̍ū lāchī a̍ 
kɔ̄la̍ŋ. 

23Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l nda̍ sa̍na̍a̍ a̍ Mūu̍sē pɛ̍, ndu̍ nda̍ a̍a̍ to̍sa̍ 
ni̍, tē ō dīmu̍l nda̍ le̍ mā kēlū dɔ̍ɔ̍ŋgɔ̍ɔ̍ pɛ̍, ā kēlū, tē ō dīmu̍l nda̍ le̍ mā pūūsi̍a̍a̍ 
dɔ̍ɔ̍ŋgɔ̍ nda̍ wā wo̍ mā hīōū lāchī a̍ kɔ̄la̍ŋ pɛ̍, ā pūūsi̍a̍a̍ ā hīōū lāchī. 

Nɔ̍mbāā 10 

Mɛl̄ɛk̄a̍ dīmu̍l Mūu̍sē le̍ mbō tōōsīa̍a̍ bu̍lu̍la̍ŋ a̍ ka̍nii̍ ̍hu̍mbūe̍i ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Bɛ̍ɛ̍ndi̍a̍a̍ ka̍ni̍i̍ hu̍mbūe̍i̍ a̍ ha̍mɛ̄i̍yo̍ mā to̍o̍si̍a̍a̍ pūtɛ̍nɛ̍i̍la̍ŋ lā tīɔ̍ɔ̍ŋ a̍ ndi̍. 
Pūtɛ̍nɛ̍i̍la̍ŋ nda᷅ŋ la̍ŋ la̍ cho̍ wā le̍ wāŋnda̍ I̍sɔ̄lūɛ̍i̍ chūūŋgi̍a̍a̍ nāa̍ pi᷅lɛ̍ ni̍, ndu̍yɛ̍ a̍ 
le̍ nda̍ dīmūllo̍ le̍ mā pūūsi̍a̍a̍ dɔ̍ɔ̍ŋgɔ̍ɔ̍ mā hīōū lāchī a̍ kɔ̄la̍ŋ. 

3Pūtɛ̍nɛ̍i̍la̍ŋ nda᷅ŋ le̍ te̍le̍ŋ o̍ te̍le̍ŋ, tē la̍ hɔ̍ŋnu̍ŋ la̍ŋ ti̍ɔ̍ɔ̍ŋ dīōm pīlɛ̍ pɛ̍, wāŋnda̍ 
I̍sɔ̄lūɛ̄ī kpo̍u̍ ā nɔ̄ mā chūūŋgi̍āŋ nāa̍ ŋ̄ chō wā o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ lātūlu̍ wo̍ dīō wa̍. 

4Kɛ̄ tē ō hɔ̄ŋnu̍ŋ o̍ pi᷅lɛ̍ pɛ̍, mɛ̄ɛ̍ wāŋ bɛ̄ndūa̍a̍ a̍ cho̍ bōlīī lāyu̍ŋgu̍e̍i̍ ya̍ nda̍ ko̍ni̍ nɔ̍ 
ni̍ mā chūūŋgi̍āŋ nāa̍ ŋ̄ cho̍ wa̍. 

5-6Ndu̍yɛ̍, tē ā hɔ᷄ŋ pūtɛ̍nɛ̍i̍la̍ŋ nda᷅ŋ lēpīlɛ̍ŋ pi̍lɛ̍ŋ pɛ̍, mɛ̄ɛ̍ chɔ̄mndo̍ cho̍ ko̍ŋ ni̍ māā 
wāŋnda̍ I̍sɔ̄lūɛ̄ī a̍ nɔ̍ mā pūūsi̍a̍a̍ dɔ̍ɔ̍ŋgɔ̍ɔ̍ mā hīōū lāchī a̍ kɔ̄la̍ŋ. Tē ā hɔ᷄ŋ nda̍ŋ 
hɔ̄ŋɔ̄ɔ̄ tāso̍o̍ pɛ̍, yu̍ŋgu̍la̍ cho̍ o̍ tɛ̍ndīi̍yo̍ bā pāa̍le̍ŋ lā chāŋndo̍ la̍ŋ ā nɔ̄ mā pūūsi̍a̍a̍ 
tɛ̍ndīi̍la̍ ndāla̍ŋ, mā fūla̍ mā kāndu̍ kɔ̄la̍ŋ. O̍ ko̍ŋ kɔ̍ɔ̍lī, tē ā hɔ᷄ŋ nda̍ŋ hɔ̄ŋɔ̄ɔ̄ di̍i̍ŋ 

ndɔ̄ɔ̍ pɛ̍, yu̍ŋgu̍la̍ cho̍ o̍ tɛ̍ndīi̍yo̍ bā tōūwo̍ la̍ŋ, ā nɔ̄ mā pūūsi̍a̍a̍ tɛ̍ndīi̍la̍ ndāla̍ŋ 
mā fūla̍ mā tōl yu̍ŋgu̍la̍ tāse̍le̍ fu̍la̍ la̍ŋ kɔ̄ɔ̄lī. 

7Kɛ̍ tē ō wa̍ le̍ wāŋnda̍ chūūŋgi̍a̍a̍ nāa̍ pi᷅lɛ̍ pɛ̍, lā nɔ̄ mī lā hɔ᷄ŋ pūtɛ̍nɛ̍i̍la̍ŋ nda᷅ŋ 
yɔ̍ŋge̍le̍ŋ. 

8Ndu̍yɛ̍ wānāā sōlīāā lāsa̍lāa̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, nda̍ ko̍ni̍ nɔ̍ ni̍ mā 
hɔ᷄ŋ Pūtɛ̍nɛ̍i̍la̍ŋ nda᷅ŋ. Sāwa̍ cho̍ le̍ fɛ̍ɛ̍ŋ a̍ fɛ̍ɛ̍ŋ a̍ pūtɛ̍nɛ̍i̍la̍ŋ nda᷅ŋ o̍kɔ̄ɔ̄, mbo̍ wā le̍ 
nya̍, ndu̍yɛ̍ a̍ yu̍ŋgu̍la̍ nyāla̍ŋ mbō kūɛ̄ a̍ lāchī kɛ᷅ wo̍ ndu̍ cho̍ ko̍ŋ ni̍. 

9“Tē ō wa̍ pɛ̍ mī ya̍a̍mɔ̍ɔ̍wa̍a̍ nyāa̍ ā hu᷄ŋ sa̍ā nya̍ a̍ sɔ̍ŋgɔ̄ɔ̍ o̍ lɛ̄ŋndē nyāle̍ŋ ni᷄ŋ, mī 
lā wa̍ sɔ̍ŋgɔ̍ɔ̍ a̍ nda̍ pɛ̍, lā hɔ᷄ŋ pu̍tɛ̍nɛ̍i̍la̍ŋ nda᷅ŋ hɔ̄ŋɔ̄ɔ̄ chɔ̄ūwo̍. Ya̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ tē I̍ tu̍e̍ī dɔ̍ɔ̍ la̍ŋ pɛ̍, I̍ ba̍ŋa̍ nya̍ ya̍a̍mɔ̍ɔ̍wa̍a̍ nyāā ka̍ŋ o̍ bā. 

10Ndu̍yɛ̍, o̍ chūūŋgi̍āŋndā nyāla̍ kɔ̄l kɛ̄ndɛ̄la̍ŋ chōo̍ ni̍, a̍ bɔ̄ŋa᷅ŋndā nyāla̍ pāŋgi̍i̍ 
sɛ̍nɛ̄īla̍ŋ, ndu̍yɛ̍ a̍ bɔ̄ŋa᷅ŋndā nyāla̍ che᷅le̍ŋ nda̍ŋ, tē lā wa̍ sa̍lālā nyāla̍ lu̍a̍māā la̍ŋ, 
a̍ sa̍lālā nyāla̍ kɔ̄l nyūlūla̍ŋ sōlīo̍o̍ a̍ te̍le̍ŋnda̍ la̍ŋ pɛ̍, lā nɔ̄ mī lā hɔ᷄ŋ pūtɛ̍nɛ̍i̍la̍ŋ 
nda᷅ŋ. Pūtɛ̍nɛ̍i̍la̍ŋ nda᷅ŋ lā chō māchūāā le̍ ya̍ Mɛ̍lɛ̄ka̍ yīyāla᷄ŋndo̍ a̍ nya̍ o̍kɔ̄ɔ̄. Ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.” 

Is̍ɔl̄ūɛi̍y̍a̍ ā pūūsia̍̍a̍ dɔɔ̍ŋ̍gɔɔ̍ ̍le̍ kɔl̄a̍ŋ 
11-12O̍ ko̍ŋ kɔ̍ɔ̍lī, mi̍ yu̍mbu̍ yu̍mbu̍ i̍kpu̍ŋgbāa̍ ō fāŋa᷄ŋ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ lātūlu̍ wo̍ chōo̍, mbo̍ bīī kɔ̄la̍ŋ I̍sɔ̄lūɛ̍i̍ya̍ lāchī le̍ nda̍ nɛ̄īyo̍ 
chɔ̄mndo̍. O̍ ko̍ŋ, mi̍ I̍sɔ̄lūɛ̍i̍ya̍ ā pūūsīāā tɛ̍ndīi̍la̍ ndāla̍ŋ ma̍ fāŋa᷄ŋ nāa̍ nda̍ wa̍ ka̍ŋ 
o̍ Pēmbīī Sa̍a̍nāīve̍ wa̍, ma̍ tūāl yu̍mbu̍ yu̍mbu̍ ko̍ŋ kɔ̄ɔ̄lī. Mi̍ yu̍mbu̍ yu̍mbu̍ ko̍ŋ ō 
lō bālɔ̄ɔ̍ a̍ nda̍ o̍ fo̍ndāŋ ndā yɛ̍ yɛ̍la̍ŋ ha̍a̍a̍ mbo̍ hūŋ a̍ nda̍ o̍ lɛ̄ŋndē po̍lte̍ŋ Pa̍lūāŋ. 
O̍ ko̍ŋ, mbo̍ sīm a̍ nda̍ lo̍ŋ. Mālɔ̄ɔ̄ I̍sɔ̄lūɛ̍i̍ya̍ ā ma᷄l I̍chi̍pī wo̍, wɔ̄sī dīi̍ŋ ndɔ̄ɔ̍ o̍ pāŋgi̍i̍ 
di̍i̍ŋ ndūɛ̍i̍ ni᷄ŋ, mālɔ̄ bi̍di̍i̍ŋ, pāa̍le̍ le̍ŋ yu̍mbu̍ yu̍mbo̍o̍ ho̍ō o̍ fāŋa̍ŋ o̍ tɛ̍ndīi̍yo̍ chōo̍ 
ni̍, mbo̍ kāndū kɔ̄la̍ŋ I̍sɔ̄lūɛ̍i̍ya̍ lāchī. 

13Ndu̍yɛ̍ mālɔ̄ɔ̄ ndāa̍ I̍chi̍pī, te̍le̍ŋ tāso̍o̍ o̍ wa̍ ko̍ŋ ni̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
nda̍ sa̍na̍a̍ a̍ Mūu̍sē le̍ mā ma᷄l nāa̍ nda̍ wa̍ īchāli̍ wa̍ mā kāndu̍ kɔ̄la̍ŋ. 

14-16Ndu̍yɛ̍ yu̍ŋgu̍ Chu̍dā wo̍ a̍ yu̍ŋgu̍la̍ nda̍ chīɛ̄ɛ̄li̍āŋnda̍ŋ, la̍ŋ la̍ yɔ̍nūŋ ni̍ māā 
yu̍ŋgu̍ I̍sa̍a̍kā wo̍, a̍ yu̍ŋgu̍ Sɛ̍bu̍lɔ̄ŋndo̍, nda̍ wa̍ wānāā tāsi̍a̍a̍ le̍ fūlāa̍ ni̍ o̍ bēēndi̍ɛ̍ī 
yu̍ŋgu̍la̍ ndāla̍ŋ bɛ̄ŋgu̍, a̍ chīɛ̄īlā ndāla̍ŋ le̍nde̍ kpɛ̍ kpɛ̍. Na̍a̍sīɔ̄ŋ, po̍ Āmi̍na̍da̍bī 
wo̍, ndu̍ wa̍ yu̍ŋgu̍ Chu̍dā wo̍ bōlle̍ŋ ni̍. Nɛ̄ta̍a̍nīɛ̄ɛ̄l, po̍ Su̍a̍ā wo̍, ndu̍ wa᷅ yu̍ŋgu̍ 
I̍sa̍a̍kā wo̍ bo̍lle̍ŋ ni̍. Ɛ̄li̍a̍a̍bī, po̍ Hɛ̍lɔ̄ŋ ndo̍, ndu̍ wa̍ yu̍ŋgu̍ Sɛ̍bu̍lɔ̄ŋ ndo̍ bōlle̍ŋ ni̍. 

17Mɛ̄ɛ̍ yu̍ŋgu̍la̍ŋ nda᷅ŋ lā fūla̍, o̍ ko̍ŋ, ma̍ pūūsīāā tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ lātūlu̍ wo̍. Mi̍ yu̍ŋgu̍ Ka̍a̍sīɔ̄ŋ ndo̍, a̍ yu̍ŋgu̍ Mɛ̍lu̍a̍lī wo̍, ā nda̍ a̍a̍ nɔ̍ le̍ 
kɔ̄la̍ŋ a̍ tɛ̍ndīi̍yo̍ ho̍ō wa̍, ma̍ chūā tɛ̍ndīi̍yo̍, nda̍ bɛ̍ɛ̍ ma̍ fūlā ma̍ bīī kɔ̄la̍ŋ. 

18-20O̍ ko̍ŋ kɔ̍ɔ̍lī, yu̍ŋgu̍ Lūbɛ᷅ŋ ndo̍, a̍ yu̍ŋgu̍la̍ nda̍ chīɛ̄ɛ̄li̍āŋnda̍ŋ, la̍ŋ la̍ yɔ̍nūŋ ni̍ 
māā, yu̍ŋgu̍ Si̍mīɔ̄ŋ ndo̍, a̍ yu̍ŋgu̍ Ka̍a̍dī wo̍, mi̍ nda̍ fūlā vɛ̄lɛ̄ o̍ bɛ̄ɛ̄ndīāā yu̍ŋgu̍la̍ 
ndāla̍ŋ bɛ̄ŋgu̍ a̍ chīɛ̄īlā ndāla̍ŋ le̍nde̍ kpɛ̍ kpɛ̍, ma̍ bīī kɔ̄la̍ŋ. Ɛ̄li̍sɔ̄ɔ̄, po̍ Si̍ɛ̍dīɔ̄ɔ̄ wo̍, 

ndu̍ wa̍ yu̍ŋgu̍ Lūbɛ᷅ŋ ndo̍ bōlle̍ŋ ni̍. Si̍ɛ̍lu̍mīɛ̄l, po̍ Sɔ̄lūīsi̍a̍dāī wo̍, ndu̍ wa̍ yu̍ŋgu̍ 
Si̍mīɔ̄ŋ ndo̍ bōlle̍ŋ ni̍. I̍līa̍a̍sa̍fī, po̍ Du̍ɛ̄l wo̍, ndu̍ wa̍ yu̍ŋgu̍ Ka̍a̍dī wo̍ bōlle̍ŋ ni̍. 

21O̍ ko̍ŋ kɔ̍ɔ̍lī, mi̍ yu̍ŋgu̍ Ko̍ha̍tī wo̍, a̍ wa̍ ā yūlāā le̍ nyɛ᷄m wa̍ ŋ̄ yɔ̄ŋa᷄ŋ o̍ Mɛ̄lɛ̄ka̍ lo̍ 
wo̍ŋ chūa̍a̍ wa̍, ma̍ chūā nyɛ̄m mu᷅ŋ, ma̍ fūlā ma̍ tūāl yu̍ŋgu̍la̍ŋ lā pīlɛ̍la̍ŋ kɔ̄ɔ̄lī. 
Ndu̍yɛ̍ bā o̍ bā dɔ̍ɔ̍ŋgɔ̍ɔ̍ ndu̍ o̍o̍ nɔ̍ le̍ kīōlɔ᷄ŋndo̍ pɛ̍, lɔ̍ɔ̍ pa̍ mī wānāā nda̍ a̍a̍ ku̍ā a̍ 
nyɛ̄m mu᷅ŋ nda̍ nda̍ a̍a̍ fu̍u̍lu̍u̍ lo̍ŋ, tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
lātūlu̍ wo̍ ndu̍ o̍o̍ nɔ̍ fɛ̍lɛ̍ŋ mbō wa̍ ō tāŋgūlāā. 

22-24O̍ ko̍ŋ kɔ̍ɔ̍lī, mi̍ yu̍ŋgu̍ E̍fi̍lūēm ndo̍, a̍ yu̍ŋgu̍la̍ nda̍ chīɛ̄ɛ̄li̍āŋnda̍ŋ, la̍ŋ la̍ yɔ̍nūŋ 
ni̍ māā, yu̍ŋgu̍ Mānāa̍sē wo̍, a̍ yu̍ŋgu̍ Bɛ̍ŋnja̍mīŋndo̍, mi̍ nda̍ fūlā vɛ̄lɛ̄ o̍ bēēndi̍ɛ̍ī 
yu̍ŋgu̍la̍ ndāla̍ŋ bɛ̄ŋgu̍ a̍ chīɛ̄īlā ndāla̍ŋ le̍nde̍ kpɛ̍ kpɛ̍, ma̍ tūāl ha̍ā kɔ̄ɔ̄lī. Īlīsi̍a̍mā, 
po̍ Āmi̍hu̍dī wo̍, ndu̍ wa̍ yu̍ŋgu̍ E̍fi̍lūēm ndo̍ bo̍lle̍ŋ ni̍. Ka̍ma̍līɛ̄l, po̍ Pɛ̄da̍a̍sɔ̄ wo̍, 
ndu̍ wa̍ yu̍ŋgu̍ Mānāa̍sē wo̍ bōlle̍ŋ ni̍. A̍bi̍dāŋ, po̍ Ki̍di̍ɔ̍nī wo̍, ndu̍ wa̍ yu̍ŋgu̍ 
Bɛ̍ŋnja̍mīŋ ndo̍ bōlle̍ŋ ni̍. 

25-27O̍ ko̍ŋ kɔ̍ɔ̍lī, yu̍ŋgu̍la̍ wa̍ kɔ̄ɔ̄lī kpɔ̍ŋ, le̍ I̍sɔ̄lūɛ̍i̍ya̍ māndāa̍ a̍ mākɔ̄ɔ̄ la̍ŋ, yu̍ŋgu̍ 
Da᷅ŋ ndo̍, a̍ yu̍ŋgu̍la̍ nda̍ chīɛ̄ɛ̄li̍āŋnda̍ŋ, la̍ŋ la̍ yɔ̍nūŋ ni̍ māā, yu̍ŋgu̍ A̍sīɛ̄ɛ̄ wo̍, a̍ 
yu̍ŋgu̍ Nāfi̍ta̍lī wo̍, mi̍ nda̍ mɛ̄ɛ̄lu̍ ni̍ko̍ fu̍lā o̍ bēēndi̍ɛ̍ī yu̍ŋgu̍la̍ ndāla̍ŋ bɛ̄ŋgu̍ a̍ 
chīɛ̄īlā ndāla̍ŋ le̍nde̍ kpɛ̍ kpɛ̍, ma̍ tūāl yu̍ŋgu̍la̍ŋ lā pīlɛ̍ la̍ŋ kɔ̄ɔ̄lī. Āhi̍ɛ̍ɛ̍sā, po̍ 
Āmi̍si̍a̍dāī wo̍, ndu̍ wa̍ yu̍ŋgu̍ Da᷅ŋ ndo̍ bōlle̍ŋ ni̍. Pa̍kīɛ̄l, po̍ O̍chi̍lūāŋ ndo̍, ndu̍ wa̍ 
yu̍ŋgu̍ A̍sīɛ̄ɛ̄ wo̍ bōlle̍ŋ ni̍. A̍hi̍lūā, po̍ Ɛ̍nāŋ ndo̍, ndu̍ wa̍ yu̍ŋgu̍ Nāfi̍ta̍lī yo̍ bōlle̍ŋ 
ni̍. 

28Mɛ̄ɛ̍ te̍le̍ŋ o̍ te̍le̍ŋ te̍ I̍sɔ̄lūɛ̍i̍ya̍ nda̍ a̍a̍ pu̍u̍si̍a̍a̍ dɔ̍ɔ̍ŋgɔ̍ɔ̍ pɛ̍, mā wa̍ hīōūwɔ̄ɔ̍ lāchī 
a̍ kɔ̄la̍ŋ, nu̍a̍ā nda̍ a̍a̍ ku̍ā a̍ ku̍ndāla̍ŋ kpɛ̍ kpɛ̍ ni̍. 

29Pāa̍le̍ pi᷅lɛ̍, mi̍ Mūu̍sē di̍mūl Ho̍ba̍bī le̍fū ndɔ̄, ndu̍ yɔ̍nūŋ ni̍ māā Chɛ̍tu̍lō 
Mīdīāna̍tīi̍nɔ̍ po̍ ndɔ̄ɔ̍, āā, “Ŋ̄ chō kɔ̄la̍ŋ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l na̍a̍ 
būŋgɛ̄i̍ le̍ na̍a̍ kīo̍o̍ le̍ŋ ni᷄ŋ. Le̍la̍ŋ ŋ̄ kɔ̄ŋnu᷅ŋ na̍a̍ nya̍ā, ŋ̄ chō nu̍m bīyɔ̄ɔ̄ nyɛ̄ kɛ̄ndɛ̍ī. 
Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l na̍a̍ būŋgɛ̄i̍ le̍ na̍a̍ nyɛ̄m kɛ̄ndɔ᷄ŋ kīo̍o̍ o̍ lɛ̄ŋndē le̍ŋ ni᷄ŋ.” 

30Kɛ̍ mi̍ Ho̍ba̍bī o̍ di̍mūl ndu̍ āā, “Sāko̍, I̍ cho̍ la̍kɔ̍ le̍. I̍ cho̍ mīīŋgɔ᷄ŋ o̍ lɛ̄ŋndē nīle̍ŋ 
ni᷄ŋ o̍ wānāā nīa̍a̍ lo̍.” 

31Kɛ̍ mi̍ Mūu̍sē nyɔ̍ɔ̍lū ndu̍ āā, “Yāndi̍i̍ ma᷅l na̍a̍ le̍, ŋ̄ kɔ̄ŋnu᷅ŋ na̍a̍ nya̍ā. Kāni̍ 
fo̍ndōle̍, nūm sīnā a̍ lɛ̄ŋndē po̍lte̍ŋ o̍kɔ̄ɔ̄, ndu̍yɛ̍ ā sīnā vɛ̍lɛ̄ nāa̍ na̍a̍ ŋ̄ kīālū 
dɔ̍ɔ̍ŋgɔ̍la̍ŋ o̍ lɛ̄ŋndē po̍lte̍ŋ ni᷄ŋ nda̍. Le̍la̍ŋ ŋ̄ kɔ̄ŋnu᷅ŋ, mī nūm wa̍ na̍a̍ to᷄lta̍ŋ 
chɔ̄mndo̍. 

32Tē ŋ̄ kūɛ̄ na̍a̍ nya̍ā pɛ̍, nyɛ̄ o̍ nyɛ̄ kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ kɔ̍ ke᷅ na̍a̍ o̍ lɛ̄ŋndē lēŋ 
ni᷄ŋ pɛ̍, ŋ̄ pīɔ̄ūvi̍āŋ na̍a̍ nya̍ā.” 

A̍ mɛɛ̄ ̍wāŋnda̍ Is̍ɔl̄ūɛī̄ a̍ ma̍l le̍ kɔl̄a̍ŋ yɛ ̍o̍kɔɔ̄ ̄
33Mɛ̄ɛ̍ nu̍a̍ā wāŋnda̍ I̍sɔ̄lūɛ̄ī a̍ fa̍ŋa̍ŋ o̍ Pēmbīī Sa̍a̍nāīve̍ ni̍, pēmbīi̍ Mɛ̄lɛ̄ka̍ Ya̍a̍wɛ̄ɛ̄ 
ve̍, ma̍ bīī kɔ̄la̍ŋ. Ā kūɛ̄ le̍ pālɛ̍i̍ ī yāa̍ ma̍lāŋ nda̍ pɛ̄ŋgī. Ndu̍yɛ̍ kɔ̍fu̍ si̍m le̍ kpe̍ma̍ 

Mɛ̄lɛ̄ka̍a̍ Ya̍a̍wɛ̄ɛ̄ wo̍ wo̍, ndu̍ wa̍ nda̍ lāchī ni̍, le̍ mbō chɔ᷄m nda̍ nāa̍ nda̍ a̍a̍ nɔ̄ le̍ 
dɔ̍ɔ̍ŋgɔ̍ɔ̍ kīōlɔ̄ɔ̍ mā pɛ̄ŋgi̍ wa̍. 

34Ndu̍yɛ̍ te̍le̍ŋ o̍ te̍le̍ŋ nda̍ a̍a̍ fa̍ŋa̍ŋ o̍ dɔ̍ɔ̍ŋgɔ̍ nda̍ wa̍ wo̍ pɛ̍, mā wa̍ hīōūwɔ̄ɔ̍ lāchī 
a̍ kɔ̄la̍ŋ, īpāla̍ ki̍nɛ̍i̍, yu̍mbu̍ yu̍mbu̍ i̍kpu̍ŋgba̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wa̍ nda̍ chōo̍. 

35Ndu̍yɛ̍ dīmīo̍o̍ nu̍a̍ā mī wānāā sōlīāā lāsa̍lāa̍ ā chūa̍ kɔ̍fū kpe̍ma̍ Mɛ̄lɛ̄ka̍a̍ le̍ 
kɔ̄la̍ŋ, mī Mūu̍sē o̍ de̍ŋī chōo̍ cho̍o̍ kpe̍le̍ŋ āā, “Chɔ̍ŋ Mɛ̄lɛ̄ka̍ Ya̍a̍wɛ̄ɛ̄, mī 
ya̍a̍mɔ̍ɔ̍wa̍a̍ nu̍mnda̍ ā sɛ̄ŋi̍ŋ. Chɔ̍ŋ mī wānāa̍ tu̍l nu̍m yɛ̄le̍ŋ nda̍ ā nyāānu̍ŋ, mā 
fāŋa̍ŋ nu̍m lāchī.” 

36O̍ ko̍ŋ kɔ̍ɔ̍lī, tē kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō si᷄m vɛ̄lɛ̄ pɛ̍, Mūu̍sē o̍ di̍mi̍ chōo̍ cho̍o̍ 
āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, ā chāā mi̍i̍ŋgū I̍sɔ̄lūɛ̍i̍ya̍a̍ cho̍ wāa̍la̍ŋ o̍ wāa̍la̍ŋ ni᷄ŋ nda̍ 
chōo̍.” 

Nɔ̍mbāā 11 

A̍ fo̍ndā nɔ ̍dīōla̍ŋ āā Ta̍bɛl̍ūā wo̍ o̍kɔɔ̄ ̄
1Pāa̍le̍ pi᷅lɛ̍, mi̍ wāŋnda̍ I̍sɔ̄lūɛ̄ī a̍ ka̍ndū ŋɔ̄ɔ̄chīa̍ŋnda̍ŋ a̍ Mɛ̄lɛ̄ka̍ Ya̍a̍wɛ̄ɛ̄, le̍ nyɛ̄ 
kīndīlāa̍ wa̍ nda̍ chōo̍ wo̍. Ndu̍yɛ̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī ŋɔ̄ɔ̄chīa̍ŋnda̍ wāŋnda̍ 
ha̍ā ā wa̍ la̍ŋ, mbo̍ dūāūnu᷄ŋ tu̍mbe̍ a̍ nda̍ o̍ ka̍lā ka̍lā. O̍ ko̍ŋ, mbo̍ yɔ̄ŋ yīŋnde̍ŋ 
nda̍ tɛ̄ɛ̄ŋ, mi̍ lē hu᷄ŋ lo᷅m dɔ̍ɔ̍ŋgɔ̍ nda̍ wa̍ wo̍ da̍ŋga̍la̍a̍. 

2O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ cha᷅ŋ nāa̍ Mūu̍sē chu̍a̍ le̍ mālāa̍. Ndu̍yɛ̍ mi̍ 
Mūu̍sē o̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, o̍ ko̍ŋ mi̍ Mɛ̄lɛ̄ka̍ tōsā mi̍ yīŋnde̍ŋ lē nyūm. 

3O̍ ko̍ŋ, ma̍ kē fo̍ndāŋ kōŋ dīōla̍ŋ āā, Ta̍bɛ̍lūā, kāni̍ fo̍ndōle̍, o̍ fo̍ndāŋ kōŋ Mɛ̄lɛ̄ka̍ 
Ya̍a̍wɛ̄ɛ̄ o̍ yɔ̍ŋ yīŋnde̍ŋ I̍sɔ̄lūɛ̍i̍ya̍ tɛ̄ɛ̄ŋ ni̍. 

4Pāa̍le̍ pi᷅lɛ̍, wānāā lēkāa̍wa̍a̍ wa̍ I̍sɔ̄lūɛ̍i̍ya̍ tɛ̄ɛ̄ŋ nda̍, nda̍ I̍sɔ̄lūɛ̍i̍ya̍ lātūlu̍ ma̍ 
kāndū ŋɔ̄ɔ̄chīa̍ŋnda̍ŋ vēllāa̍ vēllē āā, “Kpo̍u̍, nyɛ̄ māhīlōo̍ bɛ̍ɛ̍ ŋ̄ sɔ̍lā lɛ̍ ndu̍ mī ŋ̄ 
dē le̍? 

5Bōōndi̍i̍ nāā ŋ̄ wa̍ I̍chi̍pī ve̍, sūū o̍ sūū na̍a̍ ŋ̍ ye̍e̍ma̍ le̍ dīo̍o̍ pɛ̍, sɔ̄lāa̍ na̍a̍ ŋ̍ sɔ̍lā 
ni̍. Ndu̍yɛ̍ fo̍ndō na̍a̍ ŋ̍ sɔ̍lā nda̍ ni̍, na̍a̍ ŋ̍ pi̍ndū le̍. Ndu̍yɛ̍ ŋ̄ wa̍ vɛ̄lɛ̄ kɔ̄ku̍mbɛ̄i̍la̍ŋ 
dīo̍o̍, a̍ wa̍ta̍mi̍lɛ̍i̍la̍ŋ, a̍ yāāwāŋ yɛ̍ yɔ̍ŋ, a̍ yāāwāŋ nɛ̍ya᷄ŋ. 

6Kɛ̍ na̍nu̍ŋ ndu̍ ndu̍, nyɛ̄ dīāā o̍ nyɛ̄ dīāā chēle̍ŋ ŋ̄ sɔ̍lā lɛ̍ le̍, mɛ̄ɛ̍ ma̍nɛ̄i̍yo̍ ho̍ō. Nyɛ̄ 
ko̍ŋ to̍sa̍ ni̍, ŋ̄ nɔ̍ lɛ̍ māyōōmū o̍ māyōōmū le̍.” 

7(Ma̍nɛ̄i̍yo̍ ho̍ō yɛ̍, māā ku̍lu̍la̍ mu̍i̍mu̍i̍la̍ tɔ̄lɔ̄ɔ̄ pūm o̍ wa̍ ni̍, ti᷄ŋ o̍ hūmbū, vɛ̄lɛ̄ mbo̍ 
nɔ̄ kɔ̄ɔ̍le̍ ba̍si̍le̍ŋ. 

8-9Ma̍nɛ̄i̍yo̍ ho̍ō yɛ̍, a̍ mɔ᷄mndo̍ lātūlu̍ ndu̍ o̍o̍ hu᷅ŋ i̍chɔ̍l ni̍, mbō chūchu᷄ŋ o̍ dɔ̍ɔ̍ŋgɔ̍ 
I̍sɔ̄lūɛ̍i̍ya̍ ā wā wo̍. Tē pāa̍le̍ŋ lē sɛ̄ pɛ̍, wāŋnda̍ ā kɔ̍ chɔ̍ɔ̍vīāā mɛ̄ɛ̍ kpɛ̍ wānā o̍ wānā 
o̍ nɔ̍ le̍ chɔ̄ɔ̄vīāā yɛ̍, ā chūi̍ ndu̍ kōlōo̍. Tē ā chūi̍ ndu̍ pɛ̍, ā yāu̍ ndu̍, tē ko̍ŋ te̍ ā 
tōōsi̍a̍a̍ bēe̍dīi̍ fɛ̍fɛ̍dɛ̍ɛ̍ fɛ̍fɛ̍dɛ̍ɛ̍ wo̍ a̍ ndu̍. Tē ā chīi̍ ndu̍ tōōsīāā pɛ̍, mɛ̄ɛ̍ bēe̍dīi̍ nda̍ 
tōōsīāā ho̍ō a̍ chūɛ̄īmā ɔ̄li̍fīi̍ya̍ŋ ndo̍ ō yēēlā nu̍a̍ā yɛ̍, le̍nde̍ ndu̍ o̍o̍ ye̍e̍lā ni̍.) 

10Mi̍ Mūu̍sē tu̍ɛ̍ī wāŋnda̍ ŋɔ̄ɔ̄chīa̍ŋnda̍ŋ kpe̍e̍kpe̍i̍, yu̍ŋgu̍ o̍ yu̍ŋgu̍ wa̍ īchāli̍ o̍ 
tɛ̍ndīi̍ ndāa̍ dīō mā ŋɔ̄ɔ̄chīāŋ. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ o̍ ka̍lā 
ka̍lā a̍ wāŋnda̍ I̍sɔ̄lūɛ̄ī. Mūu̍sē bɛ̍ɛ̍ mbo̍ tāmbū kɔ̄l ta̍u̍ ta̍u̍. 

11O̍ ko̍ŋ, mi̍ Mūu̍sē ko̍ŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, mbo̍ dīmī āā, “Mɛ̄lɛ̄ka̍, vɛ᷅ ma̍ 
chūū ya̍ bu̍ɛ̍ī nūmndo̍ kpūndɛ̍ wāā nu̍a̍ā? Ō yɛ̄ɛ̍nɛ̍ ya̍ I̍ to̍sa̍ yɛ̄ mi̍ tɛ̍ɛ̍mbūū nu̍m 
kɔ̄l, ma̍ hāndū ya̍ wōlɔ̄ɔ̄lā lūsu̍lɛ̍i̍la̍ wāŋnda̍ ha̍ā kpo̍u̍ o̍ lēbōl? 

12Bāā mbō wa̍ chūāūwāā nīa̍a̍ wāŋnda̍ ha̍ā ā chō ni̍? Bāā mbō wa̍ ya̍ cho̍ fi̍nyā 
ndā ni̍? Vɛ᷅ ma̍ kē ya̍ kpe̍ku̍ wa̍ā nu̍a̍ā, le̍ wāŋnda̍ ha̍ā chūa̍a̍ mī ku̍ɛ̄ a̍ nda̍ o̍ lɛ̄ŋndē 
ŋ̄ chūe̍l fi̍nyāā ndāā ma̍māa̍ būŋgɛ̄i̍ le̍ŋ ni᷄ŋ, mi̍ wa᷅ nda̍ māndāa̍ mɛ̄ɛ̍ kāla̍ chūa̍a̍ ō 
bīī nu̍a̍ā chɛ̄lɛ̄kpɔ̍ɔ̍ o̍ chōŋgu̍ mbō wa̍ kɔ̄la̍ŋ a̍ ndu̍ yɛ̍? 

13Tu̍e̍i̍ yɔ̍ ŋɔ̍ɔ̍chīa̍ŋnda̍ wāŋnda̍ ha̍ā ā chō la̍ŋ, mā nyūna̍ ya̍ le̍ mī ke̍ nda̍ nyɛ̄ 
māhīlōo̍, le̍ mā dē. Kūɛ̍ɛ̍nɛ̍ ya̍ I̍ cho̍ yɛ̍ nyɛ̄ māhīlōo̍ sɔ̄lā mī ke̍ nda̍ ndu̍? 

14Ya̍ pīlɛ̍ I̍ nɔ̍lā kɔ᷅la̍ŋ a̍ wāŋnda̍ ha̍ā kpo̍u̍ le̍. Wōlɔ̄ɔ̄la̍ŋ nda᷅ŋ lā lūsu̍l bɔ̄ɔ̍ le̍ ya̍. 

15Tē nu̍a̍ā ŋ̄ chō ya̍ bīyɔ̄ɔ̄ ni̍, mɛ̄ɛ̍ yāndi̍i̍ yi̍ya̍ŋ ya̍ chōo̍, mā chu̍a̍ yōōmū nūu̍ lēpīlɛ̍ 
kpe̍. Yi̍ya̍ŋ ya̍ chōo̍ mā to̍sa̍l la̍ ke̍ŋ, I̍ ye̍e̍ma̍ mī che᷅ nyɛ̄ pālāā wāā nu̍a̍ā le̍.” 

Mūu̍sē hɛl̍i ̍wāŋnda̍ ŋ̄wāŋ be̍le̍-ŋɔm̍mɛu̍̄ le̍ mā wa̍ wāŋnda̍ chīla̍ŋ 
16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, “Hɛ̍li̍ ŋ̍wa᷅ŋ be̍le̍-ŋɔ̍mmɛ̍ū 
I̍sɔ̄lūɛ̍i̍ya̍ tɛ̄ɛ̄ŋ, wānāā ŋ̄ sīnā nu̍a̍ā māā nda̍ cho̍ wāŋ bɛ̄ndūāā lēlɛ̄ŋnda̍ ni̍, ndu̍yɛ̍ 
ma̍ wā vɛ̄lɛ̄ wānāā bɛ̄ndūa̍a̍ wāŋnda̍ chōo̍ wa̍, mā hīŋ a̍ nda̍ ya̍ lāchī o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ sōndōo̍, mā to̍sa̍ mā si᷄m nu̍m īkɛ̄i̍ lo̍ŋ. 

17I̍ cho̍ tōlɔ̄ɔ̄ mī hu̍ŋ so̍ō nāa̍ nūm chu̍a̍ lo̍ŋ, ndu̍yɛ̍ mī to̍sa̍ mī nyi̍na̍ ya̍ I̍ ke̍ 
nu̍mndo̍, ō ti᷄ŋ ō tōl nda̍ kɔ̄ɔ̄lī. Nda̍ cho̍ nu̍m wōlɔ̄ɔ̄lā lūsu̍lɛ̍i̍la̍ wāŋnda̍ ha̍ā mālā 
chūā ni̍, ō ve᷅ lɛ̍ ni̍ŋ nu̍m pīlɛ̍ le̍, la̍ wa᷅ lɛ̍ ni̍ŋ o̍ lēbōl te̍. 

18Ndu̍yɛ̍ di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̄lɛ̄ka̍, I̍ dīmi̍ a̍a̍, ‘Lā di̍ndi̍ nya̍ pi̍la̍, mī lā 
bɛ̄ɛ̄ndi̍a̍ŋ le̍ sīɔ̄dīi̍, fo̍ndōle̍, I̍ cho̍ tōsā mī lā dē nyɛ̄ māhīlōo̍ sīɔ̄dīi̍. Ŋɔ̄ɔ̄chīa̍ŋnda̍ 
nya̍ wa̍ māā lā yēēma̍ nyɛ̄ māhīlōo̍ le̍ dīo̍o̍, mi̍ lā wā dīmīo̍o̍ māā ndu̍ o̍o̍ wa᷅ i̍kɛ̍ndɛ̄ 
mī nya̍ a̍a̍ wa̍ŋnu̍ŋ I̍chi̍pī wo̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ tu̍e̍ī ŋɔ̄ɔ̄chīa̍ŋnda̍ la̍ŋ. 

19Ndu̍yɛ̍ nyɛ̄ māhīlū ya̍ I̍ cho̍ nya̍ ho̍ō kē wo̍, lā di᷅ ndu̍ ni̍ŋ le̍ pāa̍le̍ pi᷅lɛ̍, ɔ̄ɔ̄ pālɛ̍i̍ ī 
ŋīi̍ŋ, ɔ̄ɔ̄ ī ŋūɛ̍ɛ̍nu̍, ɔ̄ɔ̄ pālɛ̍i̍ tɔ̍, ɔ̄ɔ̄ le̍ pālɛ̍i̍ bi̍di̍i̍ŋ ko̍ni̍ le̍. 

20Le̍ pāŋge̍i̍ ī pīlɛ̍ kpu̍lu̍ku̍u̍ nya̍ chō ndu̍ wā dīo̍o̍ ni̍. Mɛ̄ɛ̍ mī lā dē ndu̍ mbō fūla̍ 
nya̍ chūŋ wɔ̄ɔ̍ŋndo̍ o̍ mīli̍ŋ, ndu̍yɛ̍ mbō fūla̍ŋ nya̍ īyēēma̍. Kāni̍ fo̍ndōle̍ le̍ mɛ̄ɛ̍ 
nya̍ kɛ̄ɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ ho̍ō nya̍ tɛ̄ɛ̄ŋ le̍ te̍le̍ŋ o̍ te̍le̍ŋ ndo̍, mi̍ lā wā 
ŋɔ̄ɔ̄chīa̍ŋnda̍ŋ a̍ ya̍ mī lā dīmī māā ndu̍ o̍o̍ wa᷅ i̍kɛ̍ndɛ̄ mī na̍a̍ ŋ̍ wa̍ŋnu̍ŋ I̍chi̍pī yɛ̍.’ 
” 

21Kɛ̍ mi̍ Mūu̍sē o̍ di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, wāŋnda̍ I̍sɔ̄lūɛ̄ī, a̍ cho̍ kɔ̄la̍ŋ 
a̍ ŋ̄pēlū, mi̍ wa᷅ kɔ̄la̍ŋ a̍ nda̍ wa̍, ā chō wāa̍la̍ŋ kɛ̄mɔ̄ɔ̍ lē ŋɔ᷄mpu᷅m (600,000). Nda̍ ŋ̄ 
dīmi̍ ni̍ māā ā chō nda̍ nyɛ̄ māhīlōo̍ kē le̍ pāŋge̍i̍ ī pīlɛ̍ kpu̍lu̍ku̍u̍? 

22Ā yɔ᷄ŋ bɛ̍ɛ̍ mī ŋ̄ dīu̍ nāūwāā nāa̍, a̍ chūīŋāā nāa̍, a̍ sāa̍ nāa̍ kpo̍u̍, nyɛ̄ māhīlū kōŋ 
ō ve᷅ le̍tu̍u̍ le̍ nda̍ le̍. Ā yɔ᷄ŋ bɛ̍ɛ̍ mī ŋ̄ bīu̍ sūūwa̍ kpo̍u̍ o̍ pēe̍ mɛ̄ŋmā īhɛ᷄llo̍ ni᷄ŋ, ā 
nɔ̍lā mā wa̍ lētūu̍ le̍ nda̍ le̍.” 

23Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Mūu̍sē āā, “Ō yɛ̄ɛ̍nɛ̍ cho̍ yɛ̍ mī ya̍ 
Mɛ̍lɛ̄ka̍ Ya̍a̍wɛ̄ɛ̄ bu̍mba̍ ndu̍ tōsā a̍ kpāāya̍ nūu̍? Cha̍l mā to̍fa̍, tē nyɛ̄ ya̍ I̍ di̍mi̍ wo̍ 
ō yɔ̄nūŋ ni̍ŋ, ɔ̄ɔ̄ tē ō yɔ̍nūŋ ni̍ŋ te̍, mā chē.” 

24O̍ ko̍ŋ, mi̍ Mūu̍sē ku̍ā mbo̍ kɔ̍ di̍mūl wāŋnda̍ I̍sɔ̄lūɛ̍i̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
wo̍. O̍ ko̍ŋ kɔ̍ɔ̍lī, mbo̍ hɛ̄lī wāŋ bɛ̄ndūāā I̍sɔ̄lūɛ̍i̍ya̍ ŋ̄wāŋ be̍le̍-ŋɔ̍mmɛ̍ū, mbo̍ kūā a̍ 
nda̍ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ kɔ̍ si̍mī nda̍ tɛ̍ndīi̍yo̍ bālɔ̄ɔ̍ chɛ̍ chɛ̍. 

25O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍āl o̍ yu̍mbu̍ yu̍mbu̍ īkpūŋgbāa̍ ni᷄ŋ, mbo̍ hu᷄ŋ 
so̍ō nāa̍ Mūu̍sē chu̍a̍. Ndu̍yɛ̍ mi̍ Mɛ̄lɛ̄ka̍ tōsā mi̍ nyi̍na̍ wa̍ Mūu̍sē kɔ̄ɔ̄lī wo̍, ō ti᷄ŋ ō 
tūāl wāŋ bɛ̄ndūa̍a̍ ha̍ā kɔ̄ɔ̄lī. Ndu̍yɛ̍ dīmīo̍o̍ nu̍a̍ā mi̍ nyi̍nā kōŋ ō tūāl nda̍ kɔ̄ɔ̄lī, 
ma̍ kāndū sɔ̄ɔ̍ŋ wa̍ā lāchīo̍ŋ dīmīo̍o̍ māā wānāa̍ su̍a̍ā le̍ Mɛ̄lɛ̄ka̍. Kɛ̍ le̍ pāa̍le̍ le̍ŋ 
ko̍ni̍. Chɔ̍ŋ ni᷅ŋ a̍ pāa̍le̍ le̍ŋ, ā hīu̍ lɛ̍ lāchī a̍ sɔ̄ɔ̍ŋ wa̍ā lāchī dīmī le̍. 

26Kɛ̍, wāŋ bɛ̄ndūāā be̍le̍-ŋɔ̍mmɛ̍ūwāā Mūu̍sē o̍ hɛ̍li̍ ha̍ā wa̍, ā ŋīɔ̍ɔ̍ŋ nda̍ ā pīli̍a̍a̍, 
Ɛ̄li̍da̍dī nda̍ Mɛ̍da̍dī, nda̍ kūe̍ o̍ tɛ̍ndīi̍ Mɛ̄lɛ̄ka̍a̍, bōōndi̍i̍ wāŋ bɛ̄ndūa̍a̍ ā pīli̍a̍a̍ ā 
kūɛ̄ ve̍ le̍. Mi̍ nda̍ lō kɔ̄ɔ̄lī o̍ dɔ̍ɔ̍ŋgɔ̍ɔ̍. Kɛ̍ nda̍ bɛ̍ɛ̍ mi̍ nyi̍na̍ Mɛ̄lɛ̄ka̍a̍ ō tūāl nda̍ kɔ̄ɔ̄lī, 
ma̍ kāndū sɔ̄ɔ̍ŋ wa̍ā lāchīo̍ŋ dīmīo̍o̍ māā wānāa̍ su̍a̍ā le̍ Mɛ̄lɛ̄ka̍. 

27O̍ ko̍ŋ, mi̍ po̍ chu̍a̍ pīāāndū pūm ō mālnu᷄ŋ a̍ kīlta̍ŋ mbo̍ kɔ̍ di̍mūl Mūu̍sē āā, 
“Ɛ̄li̍da̍dī nda̍ Mɛ̍da̍dī, a̍ cho̍ sɔ̄ɔ̍ŋ wa̍ā lāchīo̍ŋ dīmīo̍o̍ o̍ dɔ̍ɔ̍ŋgɔ̍ɔ̍ ni᷄ŋ.” 

28O̍ ko̍ŋ, mi̍ Chɔ̄ɔ̍sūāā, po̍ Nu᷅ŋ ndo̍, o̍ wa̍ wānā ma̍lāa̍ Mūu̍sē wo̍ wo̍, chɔ̍ŋ a̍ chūā 
pīāāndūyɛ̍ī ndūɛ̍i̍ yo̍, ō dīmūl Mūu̍sē āā, “Fāllo̍, di̍mu̍l nda̍ mā pɛ̄ŋgi̍.” 

29Kɛ̍ mi̍ Mūu̍sē o̍ di̍mūl ndu̍ āā, “Bāā pāŋālāa̍ ŋ̄ chō le̍ ya̍ ni̍? Ya̍ i̍i̍ ye̍e̍mā bɛ̍ɛ̍ ko̍ 
mī Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ to̍sa̍ mī nyīnā ndɔ̄ɔ̍ ndu̍ o̍o̍ to᷅l wāŋnda̍ kpo̍u̍ kɔ̍ɔ̍lī, mī 
ndu̍ o̍o̍ to̍sa̍ mī wāŋnda̍ kpo̍u̍ nda̍ a̍a̍ si̍mnu᷄ŋ wa̍nāa̍ su̍a̍ā le̍ Mɛ̄lɛ̄ka̍.” 

30O̍ ko̍ŋ kɔ̍ɔ̍lī, mi̍ Mūu̍sē nda̍ wāŋ bɛ̄ndūāā o̍ hɛ̍li̍ wa̍ ā mīīŋgū o̍ dɔ̍ɔ̍ŋgɔ̍ɔ̍ ni᷄ŋ. 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ yɔŋ̍ Is̍ɔl̄ūɛi̍y̍a̍ wɔl̄la̍ yɛ ̍o̍kɔɔ̄̄ 
31O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ hūēīyīī bɛ̄ndūe̍i̍ ī sūŋgū hɔ̄ŋndo̍ o̍ 
lēpīlɛ̍ ni᷄ŋ, mi̍ hūēīyīī kēŋ ī wā hūnɔ̄ɔ̍ a̍ wɔ̄lla̍, chɔ̄nɔ᷄ŋndo̍ bā Pēe̍ Mɛ̄ŋmā Īhɛ᷄llo̍. Mi̍ 
wɔ̄lla̍ ha̍ā tīū si̍lɔ̍. Ndu̍yɛ̍ lɛ̄ŋ lɛ᷅ŋ nu̍a̍ā nda̍ wa̍ bālɔ̄ɔ̍ o̍ hūēīye̍ ni᷄ŋ ni̍. Chɔ̍ŋ o̍ 
dɔ̍ɔ̍ŋgɔ̍ɔ̍ le̍ kɔ̄la̍ŋ nāa̍ wɔ̄lla̍ ha̍ā ā wa̍ wa̍, ndu̍ o̍o̍ wa᷅ le̍ kɔ̄la̍ŋ pāa̍le̍ kpɛ᷅ŋ. 

32Mi̍ wāŋnda̍ I̍sɔ̄lūɛ̄ī a̍ ni̍i̍lū wɔ̄lla̍ ha̍ā bīyɔ̄ɔ̍ pāa̍le̍ le̍ŋ kpɛ᷅ŋ, īchɔ̄llo̍ vɛ̄lɛ̄ pi̍i̍ pi̍i̍ ma̍ 
lɔ̄ɔ̄lū nda̍ bīyɔ̄ɔ̍, ndu̍yɛ̍ ma̍ nīīlū vɛ̄lɛ̄ nda̍ bīyɔ̄ɔ̍ dīi̍mā ndɔ̄ɔ̍ pīlɔ̍ɔ̍ kpɛ᷅ŋ. Wānā o̍ 
wānā o̍ ve̍ lo̍ŋ mbō bīī wɔ̄lla̍ ha̍ā, mā kɛ̄ɛ̍ chīŋā bu̍sɛ̄la̍ŋ be̍le̍-ŋu̍ɛ̍ɛ̍nu̍ le̍. O̍ ko̍ŋ 
kɔ̍ɔ̍lī, ma̍ tīū wɔ̄lla̍ ha̍ā tɛ̄īyo̍ o̍ bɛ̍ɛ̄la̍ŋ, o̍ dɔ̍ɔ̍ŋgɔ̍ɔ̍ ni᷄ŋ kpo̍u̍. 

33Kɛ̍ lɔ̍ɔ̍ pa̍ mā chīi̍ wɔ̄lla̍ ha̍ā dīo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍, 
mbo̍ to̍sā mi̍ nāa̍ ō dēl nda̍ tɛ̄ɛ̄ŋ, mbo̍ tīū o̍ dɔ̍ɔ̍ŋgɔ̍ɔ̍ ni᷄ŋ kpo̍u̍. 

34Ndu̍yɛ̍, wānāa̍ wa̍ ka̍ŋ ŋɔ̍ɔ̍chīa̍ŋndo̍ le̍ nyɛ̄ māhīlōo̍ wa̍, ā bɔ̍ɔ̍ bɔ̍ɔ̍ ma̍ wū, ma̍ 
chɔ̄ nda̍ lo̍ŋ. Le̍ he̍ī, ma̍ kē fo̍ndā kōŋ dīōla̍ŋ āā, Kībīlɔ̄tī Hāta̍a̍vāā, ko̍ŋ cho̍ ni̍, sɛ̄īla̍ 
wānāā ŋɔ̄ɔ̄chīa̍ŋnda̍. 

35O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l nāa̍ nda̍ wa̍ ka̍ŋ Kībīlɔ̄tī Hāta̍a̍vāā, ma̍ hīāū 
lāchī a̍ kɔ̄la̍ŋ, ma̍ fūūlūū o̍ fo̍ndāŋndo̍ dīōla̍ŋ āā Hāsɛ̍lɔ̍tī, ma̍ kīālū dɔ̍ɔ̍ŋgɔ̍ɔ̍ lo̍ŋ. 

Nɔ̍mbāā 12 

A̍ mɛɛ̄ ̍Mɛl̄ɛk̄a̍ tūsi ̍Me̍e̍līa̍m nyɛ ̄pālāa̍ chōo̍ yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Me̍e̍līām nda̍ E̍lɔ̄ŋ a̍ ka̍ndū sūɛ̍i̍ a̍ Mūu̍sē o̍kɔ̄ɔ̄ mā pɛ̄ɛ̄sā ndu̍, 
fo̍ndōle̍ le̍ mɛ̄ɛ̍ o̍ chu̍a̍ wānā la̍nɔ̍ Ku̍si̍ɛ̍tīi̍nɔ̍ o̍ nɔ̄ɔ̍ ni᷄ŋ yɛ̍. 

2Ma̍ wa̍ dīmīo̍o̍ āā, “Bāā nāa̍ Mūu̍sē chu̍a̍ ko̍ni̍ Mɛ̄lɛ̄ka̍ Ya̍a̍wɛ̄ɛ̄ o̍ so̍ō wɔ̄ ni̍? Bāā 
na̍a̍ bɛ̍ɛ̍ ō sūu̍ wɔ̍ o̍ na̍a̍ lo̍ le̍? O̍ sōō ni᷅ŋ o̍ na̍a̍ lo̍.” O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī 
dīōmndā Me̍e̍līām nda̍ E̍lɔ̄ŋ a̍ wa̍ la᷅ŋ dīmīo̍o̍ a̍ Mūu̍sē la̍ŋ. 

3(Ndu̍yɛ̍ Mūu̍sē yɛ̍, wānā tu̍sīa̍ŋndo̍ pīla̍ o̍ wa̍ ni̍. O̍ chi̍e̍ēŋndo̍ chōo̍ kpo̍u̍, wānā 
o̍ wānā ve̍ mī ndu̍ o̍o̍ tu̍si̍ŋ māā ndu̍ le̍.) 

4Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī dīōmndā E̍lɔ̄ŋ nda̍ Me̍e̍līām a̍ wa̍ dīmīo̍o̍ a̍ Mūu̍sē la̍ŋ, 
mbo̍ dīmūl Mūu̍sē nda̍ E̍lɔ̄ŋ a̍ Me̍e̍līām o̍ lēpīlɛ̍ ni᷄ŋ kpe̍ āā, “I̍ ye̍e̍ma̍ nya̍ mī lā hīŋ 
o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍, nya̍ ya̍a̍ kpo̍u̍.” O̍ ko̍ŋ, 
Mūu̍sē ni̍, E̍lɔ̄ŋ ni̍, a̍ Me̍e̍līām, mā kūā o̍ tɛ̍ndīi̍ Mɛ̄lɛ̄ka̍a̍. 

5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍āl o̍ yu̍mbu̍ yu̍mbu̍ i̍kpu̍ŋgbāa̍ ni᷄ŋ, mbo̍ sīm 
o̍ tɛ̍ndīi̍yo̍ sōndōo̍. Mbo̍ dīmūl E̍lɔ̄ŋ nda̍ Me̍e̍līām le̍ mā hīŋ lāchī. Mɛ̄ɛ̍ nda̍ hīŋ 
lāchī, 

6mbo̍ dīmūl nda̍ āā, “Lā ya᷄ŋ ya̍ nīla̍ŋ. Tē wānāa̍ su̍a̍ā le̍ Mɛ̍lɛ̄ka̍ wa̍ ā wa̍ nya̍ tɛ̄ɛ̄ŋ 
pɛ̍, o̍ yi̍lāŋnda̍ŋ ni᷄ŋ ya̍ I̍ chɔ̍mnūŋ nda̍ ni̍, ndu̍yɛ̍ mī so̍ō vɛ̄lɛ̄ nāa̍ nda̍ chu̍a̍ o̍ lɔ̄mā 
sɔ̄la̍ŋ ni᷄ŋ. 

7Kɛ̍ bu̍ɛ̍ī nūu̍ Mūu̍sē ndu̍ ndu̍, ō cho̍ le̍nde̍ le̍ ya̍ I̍ su̍a̍ā nāa̍ ndu̍ chu̍a̍ le̍. Ndu̍ ndu̍, 
I̍ chu̍a̍ māchūāā wānāā nīa̍a̍ I̍sɔ̄lūɛ̄ī kpo̍u̍, mi̍ ke᷅ ndu̍ le̍ mbō wa̍ nda̍ chīla̍ŋ. 

8Le̍la̍ŋ ndu̍ ndu̍, tē I̍ wa̍ sūɛ̍i̍ nāa̍ ndu̍ chu̍a̍ pɛ̍, ŋ̄ wā chāna᷅ŋndo̍ hɔ̄lla̍ a̍ hɔ̄lla̍ na̍a̍ 
ndu̍. I̍ su̍ū nāa̍ ndu̍ chu̍a̍ o̍ lātāle̍ ni᷄ŋ te̍, kpe̍nde̍ke̍le̍ ya̍ I̍ su̍a̍ā nāa̍ ndu̍ chu̍a̍ ni̍. 
Ndu̍yɛ̍ ō chē ni᷅ŋ kpe̍nde̍ke̍le̍ mɛ̄ɛ̍ ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ yɛ̍. Vɛ᷅ sīōōŋīi̍ bīi̍ nya̍ 
le̍ sūɛ̍i̍ a̍ bu̍ɛ̍ī nūu̍ Mūu̍sē le̍?” 

9O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ E̍lɔ̄ŋ nda̍ Me̍e̍līām. Ndu̍yɛ̍ mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ ma̍l mbo̍ kūānu᷄ŋ, 

10ndu̍yɛ̍ mi̍ yu̍mbu̍ yu̍mbu̍ i̍kpu̍ŋgba̍ wa̍ o̍ tɛ̍ndīi̍yo̍ sōndōo̍ wo̍ ō fāŋa᷄ŋ, o̍ lēpīlɛ̍ 
ni᷄ŋ kpe̍, mi̍ nāā wɔ̄ɔ̍ŋ pūm o̍ fūlā Me̍e̍līa̍m lēkɔ̄ɔ̍, mi̍ kɔ̄ɔ̍le̍ŋ lē dīāndū ndu̍ fo̍ fo̍ 
māā fe̍ŋgbɛ̍. Mɛ̄ɛ̍ E̍lɔ̄ŋ o̍ mu̍li̍ŋ mbo̍ chā mɛ̄ɛ̍ kɔ̄ɔ̍le̍ŋ lē māŋga̍la̍ŋ Me̍e̍līām yɛ̍, 

11mbo̍ dīmūl Mūu̍sē āā, “Yāndi̍i̍ fāllo̍, to̍sā mī ŋ̄ sɔ̄la̍ dɛ̍nɛ̍ pa̍lāa̍ le̍ yɔ̄ŋ wɔ̄ɔ̍ŋ īdīɔ̄m 
na̍a̍ ŋ̄ tōsa̍ ho̍ō wo̍ le̍. 

12To̍sā mī dīāllu᷄ŋ Me̍e̍līām ndo̍ŋ ŋ̄ yɔ̄nu᷄ŋ mɛ̄ɛ̍ chɛ̄lɛ̄kpɛ̍ nda̍ vīīkūū ho̍ō wo̍ ō wā 
nu̍a̍ā, kūmbōo̍ pīlɔ̍ɔ̍ ki̍nɛ̍i̍ mī nyɔ̄ɔ̍ chīi̍ ndu̍ dīo̍ yɛ̍ le̍.” 

13Mɛ̄ɛ̍ Mūu̍sē o̍ tu̍e̍ī nyɛ̄ E̍lɔ̄ŋ o̍ di̍mi̍ wo̍, mbo̍ kōŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chūa̍, 
mbo̍ dīmī āā, “O̍o̍ Mɛ̄lɛ̄ka̍, yāndi̍i̍ si̍ŋgi̍ Me̍e̍līām.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Mūu̍sē āā, “Tē ndu̍ o̍o̍ wa̍ pɛ̍ māā 
Me̍e̍līām, lɔ̄lūa̍ŋ fi̍nyā ndɔ̍ tu̍fū ndu̍ nu̍a̍ā o̍ hɔ̄l ni̍, Me̍e̍līām o̍ wa̍ wā a̍ si̍ɔ̍mbu̍la̍ 
la̍ŋ le̍ pālɛ̍i̍ ī ŋɔ᷄mmɛ̍ū. Le̍la̍ŋ fa̍ŋa̍ Me̍e̍līa̍m o̍ dɔ̍ɔ̍ŋgɔ̍ɔ̍ ni᷄ŋ mā kūɛ̄ a̍ ndu̍ īnɛ̍, mā kɔ̍ 
ki̍ndā ndu̍ dīo̍o̍ kɔ̄ɔ̄lī le̍ pālɛ̍i̍ ī ŋɔ᷄mmɛ̍ū, le̍ mbō sēŋgū. Tē pālɛ̍i̍ ŋɔ̍mmɛ̍ū kēŋ ī hīōū 
pɛ̍, o̍ mīīŋgu̍ o̍ dɔ̍ɔ̍ŋgɔ̍ɔ̍ ni᷄ŋ.” 

15O̍ ko̍ŋ, ma̍ fāŋā Me̍e̍līām o̍ dɔ̍ɔ̍ŋgɔ̍ɔ̍ ni᷄ŋ, ma̍ kɔ̍ ki̍ndā ndu̍ dīo̍o̍ kɔ̄ɔ̄lī īnɛ̍, le̍ pālɛ̍i̍ 
ī ŋɔ᷄mmɛ̍ū. Ndu̍yɛ̍ o̍ pālɛ̍i̍ ŋɔ̍mmɛ̍ū kēŋ bɛ̄ŋgu̍ ki̍nɛ̍i̍, wāŋnda̍ I̍sɔ̄lūɛ̄ī a̍ fe̍ŋa̍ŋ o̍ 
dɔ̍ɔ̍ŋgɔ̍ nda̍ wa̍ wo̍, mā hīōū lāchī a̍ kɔ̄la̍ŋ te̍, mɛ̄ɛ̍ ma̍ mīīŋgū a̍ Me̍e̍līām o̍ dɔ̍ɔ̍ŋgɔ̍ɔ̍ 
ni᷄ŋ. 

16O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ fa̍ŋa᷄ŋ nāa̍ nda̍ wa̍ ka̍ŋ Hāsɛ̍lɔ̍tī wa̍, ma̍ hīāū 
lāchī a̍ kɔ̄la̍ŋ. Mɛ̄ɛ̍ nda̍ fūūlu̍u̍ o̍ lɛ̄ŋndē po̍lte̍ŋ Pa̍lūāŋ, ma̍ kīālū dɔ̍ɔ̍ŋgɔ̍ɔ̍ lo̍ŋ. 

Nɔ̍mbāā 13 

A̍ su̍a̍ŋsu̍a̍ŋa̍a̍ nda̍ vēm lɛŋ̄ndē Ke̍nāŋnde̍ŋ mɛɛ̄n̄da᷄ŋndo̍ wa̍ o̍kɔɔ̄ ̄
(Dītɔ̍nɔ̍mi̍ī 1:19-33) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Hɛ̍li̍ wānāa̍ cho̍ yu̍ŋgu̍la̍ŋ bōlle̍ wa̍, yu̍ŋgu̍ o̍ yu̍ŋgu̍ wāŋndo̍ ō pīlɛ̍, mā vēm nda̍ 
mā kɔ̍ mɛ̍ɛ̍nda᷄ŋ lɛ̍ŋndē Ke̍nāŋnde̍ŋ, lɛ̄ŋndē ya̍ I̍ cho̍ wāŋnda̍ I̍sɔ̄lūɛ̍i̍ kīo̍o̍ le̍ŋ.” 

3O̍ ko̍ŋ, mi̍ Mūu̍sē to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍, mbo̍ hɛ̄lī wānāa̍ wa̍ 
yu̍ŋgu̍la̍ŋ I̍sɔ̄lūɛ̄ī bōlle̍ wa̍, mbo̍ vīām nda̍ le̍ mā kɔ̍ mɛ̍ɛ̍nda᷄ŋ lɛ᷅ŋndē Ke̍nāŋ nde̍ŋ, 
chɔ̄nɔ᷄ŋndo̍ nāa̍ nda̍ wa̍ o̍ lɛ̄ŋndē po̍lte̍ŋ Pa̍lūāŋ nda̍. 

4Wānāā o̍ hɛ̍li̍ mbo̍ vīām nda̍, nda̍ wa̍ ha̍ā ni̍, a̍ yu̍ŋgu̍la̍ nda̍ wa̍ bōlle̍ la̍ŋ. Si̍a̍mūāā, 
po̍ Sa̍kɔ̄ɔ̄ wo̍, ndu̍ wa̍ yu̍ŋgu̍ Lūbɛ᷅ŋ ndo̍ bōlle̍ŋ ni̍, 

5a̍ Si̍a̍fa̍tī, po̍ Hɔ̍lūī wo̍, ndu̍ wa̍ yu̍ŋgu̍ Si̍mīɔ̄ŋ ndo̍ bōlle̍ŋ ni̍, 

6a̍ Ke̍lɛ̍bī, po̍ Chɛ̍fu̍nɛ̄ɛ̄ wo̍, ndu̍ wa̍ yu̍ŋgu̍ Chu̍dā wo̍ bōlle̍ŋ ni̍, 

7a̍ I̍kāl, po̍ Chōo̍si̍ɔ̍ɔ̍, ndu̍ wa̍ yu̍ŋgu̍ I̍sa̍a̍kā wo̍ bōlle̍ŋ ni̍, 

8a̍ Hōōsi̍a̍ā, po̍ Nu᷅ŋ ndo̍, ndu̍ wa̍ yu̍ŋgu̍ E̍fi̍lūēmndo̍ bōlle̍ŋ ni̍, 

9a̍ Pa̍a̍tī, po̍ Lu̍a̍fū wo̍, ndu̍ wa̍ yu̍ŋgu̍ Bɛ̍ŋnja̍mīŋ ndo̍ bōlle̍ŋ ni̍, 

10a̍ Ka̍dīɛ̄l, po̍ So̍dī wo̍, ndu̍ wa̍ yu̍ŋgu̍ Sɛ̍bu̍lɔ̄ŋ ndo̍ bōlle̍ŋ ni̍, 

11a̍ Ka̍a̍dī, po̍ Su̍sī wo̍, ndu̍ wa̍ yu̍ŋgu̍ Chōo̍sɛ̍ wo̍ bōlle̍ŋ ni̍ (ndu̍ yɔ̍nūŋ māā yu̍ŋgu̍ 
Mānāa̍sē wo̍ ni̍), 

12a̍ A̍mi̍ɛ̍l, po̍ Kɛ̍ma̍lī wo̍, ndu̍ wa̍ yu̍ŋgu̍ Da᷅ŋ ndo̍ bōlle̍ŋ ni̍, 

13a̍ Sɛ̍tɔ̄, po̍ Ma̍i̍kɛ̄l wo̍, ndu̍ wa̍ yu̍ŋgu̍ A̍sīɛ̄ɛ̄ wo̍ bōlle̍ŋ ni̍, 

14a̍ Na̍a̍bī, po̍ Vo̍fi̍sī wo̍, ndu̍ wa̍ yu̍ŋgu̍ Nāfi̍ta̍lī wo̍ bōlle̍ŋ ni̍, 

15a̍ Kɛ̍wɛ̄l, po̍ Ma̍chī wo̍, ndu̍ wa̍ yu̍ŋgu̍ Ka̍a̍dī wo̍ bōlle̍ŋ ni̍. 

16Mɛ̄ɛ̍ su̍a̍ŋsu̍a̍ŋa̍a̍ Mūu̍sē o̍ ve᷅m le̍ lɛ̄ŋndē Ke̍nāŋnde̍ŋ mɛ̄ɛ̄nda᷄ŋndo̍ wa̍, nda̍ wa̍ 
ka̍ŋ ni̍. Hōōsi̍a̍ā, po̍ Nu᷅ŋ ndo̍, mi̍ Mūu̍sē ke᷅ ndu̍ dīōlā chēle̍ŋ, āā Chɔ̄ɔ̍sūāā. 

17Mɛ̄ɛ̍ su̍a̍ŋsu̍a̍ŋnda̍ ha̍ā ā wa̍ kɔ̄la̍ŋ, mi̍ Mūu̍sē o̍ cho̍ŋgu᷄ŋ nda̍ āā, “Lā hēēlu̍ kɛ᷅ mī 
lā kūɛ̄ o̍ lɛ̄ŋndē Ke̍nāŋnde̍ŋ bā tōūwo̍, ndu̍yɛ̍ mī lā bālu̍ a̍ mɛ̄ɛ̄ndīa̍ŋndo̍ o̍ lɛ̄ŋndē 
īpēmbūle̍ŋ ni᷄ŋ kpo̍u̍. 

18Lā kɔ̍ mɛ̍ɛ̍ndīa̍ŋ mī lā chē mɛ̄ɛ̍ lɛ̄ŋndē lēŋ lē chō yɛ̍, ndu̍yɛ̍ mī lā sīna̍ tē wānāa̍ 
cho̍ o̍ lɛ̄ŋndē lēŋ ni᷄ŋ nda̍, tē ā chō wānāā dīāllūŋ kālā, ɔ̄ɔ̄ tē ā cho̍ wa̍nāā dīāllūŋ 
kālā le̍, o̍ ko̍ŋ kɔ̍ɔ̍lī mī lā sīna̍ vɛ̄lɛ̄ tē ā chō fāŋā, ɔ̄ɔ̄ tē ā cho̍ fa̍ŋā le̍. 

19Lā kɔ̍ mɛ̍ɛ̍nda᷄ŋ mī lā chē lɛ̄ŋndē su̍u̍le̍ nda̍ chō ni᷄ŋ nde̍ŋ, tē lē chō lɛ̄ŋndē kɛ̄ndɛ̄, 
ɔ̄ɔ̄ tē lē cho̍ lɛ᷅ŋndē kɛ̄ndɛ̄ le̍, tē chi̍e̍e̍ŋ ndāŋ bɛ̍ndo᷄ŋ ŋ̄ nɔ̄ sāāsāla̍ŋ lā bālāā, ɔ̄ɔ̄ tē 
ŋ̄ nɔ̍ la̍sa̍a̍sā le̍. 

20O̍ ko̍ŋ kɔ̍ɔ̍lī, mī lā mɛ̄ɛ̄ndi̍a̍ŋ vɛ̍lɛ̄ yōndōlā ndāla̍ŋ tē lā chō yōndōlā nāŋāā nyɛ̄, 
ɔ̄ɔ̄ tē lā cho̍ yōndōlā nāŋāā nyɛ̄ le̍, tē yōndōlā īyɔ̄m ni̍, ɔ̄ɔ̄ tē lā nɔ̍ i̍yɔ̍m le̍ni᷄ŋ te̍. 
Ndu̍yɛ̍ tē lā wa̍ hūnɔ̄ɔ̍ pɛ̍, lā kīndi̍ŋ o̍ nɛ̄ī o̍ nɛ̄ī ni̍ŋ, mī lā hīŋ a̍ kōmɔ̄ɔ̄la̍ cho̍ o̍ 
lɛ̄ŋndē lēŋ ni᷄ŋ nda̍ŋ, lā ti᷄ŋ.” (Ndu̍yɛ̍ a̍ te̍le̍ŋ kīle̍pīi̍ya̍ŋ mā kāndū di̍u̍wɔ̄ɔ̍ o̍ chīɔ̍ɔ̍ŋ 
ni᷄ŋ ndo̍ ki̍nɛ̍i̍ nda̍ kūɛ̄ kɔ̄lā lāŋ ni̍.) 

21Mi̍ pūa̍a̍ ha̍ā ā mālnu᷄ŋ ma̍ hēēlū bā lūāŋndo̍, ma̍ kɔ̍ mɛ̍ɛ̍ndīa̍ŋ lɛ᷅ŋndē 
Ke̍nāŋnde̍ŋ, chɔ̄nɔ᷄ŋndo̍ o̍ lɛ̄ŋndē po̍lte̍ŋ Si᷅ŋ, bā tōūwo̍, ma̍ fūūlūū Lu̍ɛ̍hɔ̍bī chi̍e̍e̍ 
di̍, le̍ kɔ̄la̍ŋ Lēbō Ha̍ma̍tī chi̍e̍e̍ i̍kɛ̍i̍ ba᷅ŋ lūāŋndo̍. 

22Mɛ̄ɛ̍ nda̍ mālnu̍ŋ, ma̍ hēēlū ma̍ kɔ̍ ka̍ndū lɛ̄ŋndē Ke̍nāŋnde̍ŋ mɛ̄ɛ̄nda᷄ŋndo̍ bā 
tōūwo̍, ma̍ hūŋ a̍ Hi̍būlɔ̄ŋ chi̍e̍e̍, nāa̍ yu̍ŋgu̍la̍ fu̍la̍ o̍ pūlāle̍ A̍na̍kīle̍ŋ chōo̍ wa̍ ā wa̍ 
īchāli̍ wa̍. Nda̍ yɔ̍nūŋ ni̍ māā yu̍ŋgu̍ A̍hi̍māŋ ndo̍, a̍ yu̍ŋgu̍ Si̍ɛ̍sīāī wo̍, ndu̍yɛ̍ a̍ 
yu̍ŋgu̍ Ta̍li̍māī yo̍. Ndu̍yɛ̍ yu̍ŋgu̍la̍ŋ nda᷅ŋ, pūlālē nda̍ fūla̍ chōo̍ le̍ŋ, pūlālē dīāllūŋ 
kālālē bɛ̄ŋnde̍ŋ pīla̍ nda̍ wa̍ ni̍, ā vīlɛ̄ī kpo̍lōsīōkōŋ. (Ndu̍yɛ̍ Hi̍būlɔ̄ŋ ko̍ŋ tāŋgūllo̍ 
ndu̍, wɔ̄sīla̍ŋ lā ŋɔ᷄mmɛ̍ū la̍ hi̍o̍ū ni̍, ma̍lāŋ nda̍ tāŋgūl So̍wāŋ, o̍ lɛ̄ŋndē I̍chi̍pīle̍ŋ 
ni᷄ŋ.) 

23O̍ ko̍ŋ kɔ̍ɔ̍lī, mi̍ su̍a̍ŋsu̍a̍ŋnda̍ ha̍ā ā fūūlūū o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ 
Ɛ̍si̍kɔ̄ɔ̄. Mɛ̄ɛ̍ nda̍ fūūlu̍u̍ lo̍ŋ, ma̍ kīālū lɛ̄vīī kpɔ̄ŋnjɔ̍ mākīle̍pīi̍yo̍. Kīle̍pīi̍ya̍ŋ mā wa̍ 
mā kūāmāā o̍ lɛ̄vīī kēŋ lɔ̍pī lɔ̍pī, mɛ̄ɛ̍ wānāā ŋīɔ̍ɔ̍ŋ ma̍ chūā ndi̍ o̍ yɔ̄mndo̍, a̍ lūsu̍l 
ndi̍ i̍i̍ lu̍su̍l lo̍. O̍ ko̍ŋ kɔ̍ɔ̍lī, ma̍ kūā vɛ̄lɛ̄ a̍ pɔ̄mɛ̄ki̍la̍ne̍tīi̍ya̍ŋ, ndu̍yɛ̍ a̍ fi̍kīi̍ya̍ŋ mā 
ti᷄ŋ. 

24Nyɛ̄ kōŋ nda̍ ke̍ fo̍ndā kōŋ dīōla̍ŋ ni̍ āā, Dɛ̍ŋgbɔ̍ɔ̍ Ɛ̍si̍kɔ̄ɔ̄, kāni̍ fo̍ndōle̍, le̍ kpɔ̄ŋnjɔ̍ 
mākīle̍pīi̍ I̍sɔ̄lūɛ̍i̍ya̍ ā kēlū lo̍ŋ ndo̍. 

25Su̍a̍ŋsu̍a̍ŋnda̍ ha̍ā, ā chīi̍ pālɛ̍i̍ be̍le̍-hi̍ɔ̍ɔ̍lu̍ o̍ lɛ̄ŋnde̍ŋ mɛ̄ɛ̄ndīa̍ŋndo̍ ni᷄ŋ. O̍ ko̍ŋ, 
ma̍ mīīŋgū 

26Ka̍dɛ̍sī o̍ lɛ̄ŋndē po̍lte̍ŋ Pa̍lūāŋ, Mūu̍sē, o̍ ībūŋ, nda̍ I̍sɔ̄lūɛ̍i̍ya̍a̍ tu̍a̍a̍ nāa̍ nda̍ wa̍ 
o̍ dɔ̍ɔ̍ŋgɔ̍ɔ̍ wa̍. Mɛ̄ɛ̍ nda̍ mīīŋgu̍ o̍ dɔ̍ɔ̍ŋgɔ̍ɔ̍, ma̍ kɔ̍ do̍u̍nu᷄ŋ nda̍ ko̍na̍ nyɛ̄ o̍ nyɛ̄ nda̍ 
chē, ndu̍yɛ̍ ma̍ chɔ̄m nda̍ kōmɔ̄ɔ̄lā nda̍ chɛ᷄ŋ o̍ lɛ̄ŋndē lēŋ ni᷄ŋ ma̍ hūŋ a̍ la̍ŋ nda̍ŋ. 

27Ma̍ dīmūl Mūu̍sē āā, “Ŋ̄ kūɛ̄ o̍ lɛ̄ŋndē Ke̍nāŋnde̍ŋ ni᷄ŋ, mi̍ ŋ̄ kɔ̍ mɛ̍ɛ̍ndīa̍ŋ nde̍ŋ 
kpo̍u̍ mɛ̄ɛ̍ ŋ̄ dīmu̍l na̍a̍ yɛ̍. Lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ 
fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ le̍ cho̍ ni̍. Tɔ̄lɔ̄ɔ̄la̍ cho̍ o̍ lɛ̄ŋndē lēŋ 
ni᷄ŋ nda̍ŋ lā ti᷄ŋ la̍ cho̍ la᷅ŋ ni̍. 

28Kɛ̍ wānāa̍ cho̍ o̍ lɛ̄ŋndē lēŋ ni᷄ŋ nda̍, wānāā dīāllūŋ kālāa̍ pīla̍ nda̍ cho̍ ni̍, ā vīlɛ̄ī 
kpo̍lōsīōkōŋ. Ndu̍yɛ̍ chi̍e̍e̍ŋ nda᷄ŋ chi̍e̍e̍ŋ bɛ̍ndo᷄ŋ pīla̍ ŋ̍ cho̍ ni̍, ŋ̄ bālāā a̍ sāāsāla̍ŋ 
kpɔ̍kɔ̍su̍. Ndu̍yɛ̍, o̍ fūla̍ wɔ̍ bɛ̍ɛ̍ o̍ ko̍ŋ kɔ̍ɔ̍lī, mi̍ ŋ̄ chā vɛ̄lɛ̄ wānāā fu̍la̍ o̍ pūlāle̍ 
A̍na̍kīle̍ŋ chōo̍ wa̍ lo̍ŋ, wānāā dīāllūŋ kālāā bɛ̄ndūa̍a̍, ā vīlɛ̄ī kpo̍lōsīōkōŋ. 

29Ndu̍yɛ̍, Āma̍la̍kāi̍tīi̍ya̍ nda̍ chō o̍ lɛ̄ŋnde̍ŋ bā tōūwo̍, mi̍ Hi̍ta̍i̍tīi̍ya̍, a̍ 
Chɛ̄bu̍sa̍i̍tīi̍ya̍, a̍ A̍mɔ̍lu̍a̍i̍tīi̍ya̍ nda̍ wa̍ o̍ lɛ̄ŋnde̍ ŋ̄pēmbūle̍ŋ, mi̍ Ke̍na̍na̍i̍tīi̍ya̍ pīla̍ 
nda̍ wa̍ o̍ pēe̍ mɛ̄ŋmā īhɛ᷄llo̍ Mɛ̄dītālu̍e̍e̍nīāā hɔ̄lnɔ᷄ŋndo̍, ndu̍yɛ̍ a̍ Chɔ̍ɔ̍dāŋ kɔ̍ŋgɔ̍.” 

30Kɛ̍ mi̍ Ke̍lɛ̍bī, su̍a̍ŋsu̍a̍ŋnɔ̍ɔ̍ ō pīlɔ̍ɔ̍ ō kīndī le̍ mbō dɛ̄ɛ̄ni̍a̍a̍ wāŋnda̍ kɔ̄lta̍ŋ, nda̍ 
kpo̍u̍ ā wa̍ īsīsi̍ Mūu̍sē lāchī. Mbo̍ dīmī āā, “Ŋ̄ nɔ̄lā mī ŋ̄ kɔ̍ bi̍ī lɛ̄ŋndē lēŋ. Le̍la̍ŋ ŋ̄ 
kɔ̄ŋnu᷅ŋ lēpīlɛ̍ kpe̍, mī ŋ̄ kɔ̍ bi̍i̍nūŋ nde᷅ŋ.” 

31Kɛ̍ mi̍ pūa̍a̍ su̍a̍ŋsu̍a̍ŋnda̍ ā pīli̍a̍a̍, ā nda̍ kūɛ̄ nda̍ nda̍ā wa̍ ā dīmī āā, “Ŋ̄ nɔ̍lā mī 
ŋ̄ sīmu̍l wānāā kāŋ te̍. Wānāā kāŋ ā nɔ̄ kpāāyāa̍ ā hīōū na̍a̍.” 

32O̍ ko̍ŋ, mi̍ su̍a̍ŋsu̍a̍ŋnda̍ ha̍ā ā tīū ko̍na̍ lāchōōwā kōŋ, I̍sɔ̄lūɛ̍i̍ya̍ tɛ̄ɛ̄ŋ kpo̍u̍, a̍ 
lɛ̄ŋndē nda̍ kɔ̍ mɛ̍ɛ̍ndīa̍ŋ nde̍ŋ o̍kɔ̄ɔ̄. Ma̍ dīmūl wāŋnda̍ āā, “Mɛ̄ɛ̍ na̍a̍ ŋ̄ mɛ̄ɛ̄ndi̍a̍ŋ 
lɛ᷅ŋndē lēŋ yɛ̍, lɛ̄ŋndē lēŋ lē nɔ̍lā mī lē sɔ̄la̍ nyɛ̄ dīa̍a̍ tūu̍le̍ŋ le̍ wānāa̍ cho̍ lo̍ŋ nda̍ 
le̍. Ndu̍yɛ̍ pūa̍a̍ na̍a̍ ŋ̄ chē o̍ lɛ̄ŋndē lēŋ ni᷄ŋ nda̍, nda̍ kpo̍u̍ ā vīlɛ̄ī kpo̍lōŋ nda̍ chō 
ni̍. 

33Ndu̍yɛ̍ mi̍ ŋ̄ chā bɛ̍ɛ̍ wa̍nāa̍ fu̍la̍ o̍ pūlāle̍ A̍na̍kīle̍ŋ chōo̍ wa̍ lo̍ŋ, wānāā dīāllūŋ 
kālāā bɛ̄ndūa̍a̍, a̍ fu̍la̍ Nɛ̍fi̍līm nda̍. Mɛ̄ɛ̍ na̍a̍ ŋ̄ mɛ̄ɛ̄ndi̍a̍ŋ pu̍a̍a̍ ha̍ā, mi̍ ŋ̄ mɛ̄ɛ̄nda᷄ŋ 
na̍a̍ pīla̍, mi̍ ŋ̄ chānu᷄ŋ na̍a̍ pi̍la̍ nyɛ̄ɛ̄mbu̍i̍i̍ni̍i̍ māā lākāmbāl nda̍ o̍ hɔ̄l. Ndu̍yɛ̍ le̍nde̍ 
kpe̍e̍kpe̍i̍ na̍a̍ ŋ̄ wa̍ nda̍ o̍ hɔ̄l ni̍.” 

Nɔ̍mbāā 14 

A̍ ŋɔɔ̄c̄hīa̍ŋnda̍ wāŋnda̍ Is̍ɔl̄ūɛī̄ a̍ ŋɔɔ̍c̍hia̍̍ŋ nda̍ŋ o̍kɔɔ̄̄ 
1Mɛ̄ɛ̍ wāŋnda̍ I̍sɔ̄lūɛ̄ī a̍ tu̍e̍ī ko̍na̍ su̍a̍ŋsu̍a̍ŋnda̍ ā dōōnu̍ŋ nda̍ wo̍, ma̍ lɔ̄ɔ̄lū 
cha᷄ŋndo̍ īchɔ̄l ko̍ŋ pi̍i̍ pi̍i̍. 

2O̍ ko̍ŋ kɔ̍ɔ̍lī, nda̍ kpo̍u̍ ma̍ kāndū ŋɔ̄ɔ̄chīa̍ŋndo̍ a̍ Mūu̍sē nda̍ E̍lɔ̄ŋ, ma̍ dīmūl nda̍ 
āā, “Ndu̍ o̍o̍ bɛ̍ndā bɛ̍ɛ̍ mī na̍a̍ ŋ̍ chu̍u̍ I̍chi̍pī, ɔ̄ɔ̄ mī na̍a̍ ŋ̄ chu̍u̍ o̍ po̍llo̍ ho̍ō ni᷄ŋ 
na̍ŋnu᷄ŋ. 

3Mɛ̄ɛ̍ le̍ mī ya̍a̍mɔ̍ɔ̍wa̍a̍ nāa̍ ā kɔ̍ di̍ū na̍a̍ o̍ chɔ̄ūwo̍ ni᷄ŋ, ndu̍yɛ̍, mā bīu̍ lāāndāā nāa̍ 
a̍ chūāūwāā nāa̍ le̍la̍ŋ Mɛ̄lɛ̄ka̍ Ya̍a̍wɛ̄ɛ̄ o̍ cho̍ kɔ̄la̍ŋ a̍ na̍a̍ o̍ lɛ̄ŋndē Ke̍nāŋnde̍ŋ ni᷄ŋ 
ni̍? Vɛ̍ ŋ̄ mi̍i̍ŋgūŋ ni̍ko̍ I̍chi̍pī le̍?” 

4O̍ ko̍ŋ kɔ̍ɔ̍lī, ma̍ dīmu̍la᷅ŋ āā, “Ŋ̄ hɛ̄li᷅ŋ wāŋndo̍ mbō si᷅m na̍a̍ lāchī, le̍ mbō mīīŋgu̍ 
a̍ na̍a̍ I̍chi̍pī.” 

5Mɛ̄ɛ̍ Mūu̍sē nda̍ E̍lɔ̄ŋ a̍ tu̍e̍ī dīōmndā wāŋnda̍ wa̍ dīmīo̍o̍ la̍ŋ, ma̍ hīnī lɛ̄ŋ sa̍kpō 
I̍sɔ̄lūɛ̍i̍ya̍ kpo̍u̍ o̍ hɔ̄l. 

6O̍ ko̍ŋ kɔ̍ɔ̍lī, mi̍ Chɔ̄ɔ̍sūāā, po̍ Nu᷅ŋ ndo̍, a̍ Ke̍lɛ̍bī, po̍ Chɛ̍fu̍nɛ̄ɛ̄ wo̍, a̍ nda̍ a̍a̍ kɔ̍ 
mɛ̍ɛ̍ndīa̍ŋ lɛ᷅ŋnde̍ŋ nda̍ su̍a̍ŋsu̍a̍ŋnda̍ ā pīli̍a̍a̍ wa̍, ma̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ le̍ kɔ̄l 
ndā ta̍mbɛ̍i̍yo̍ chɔ̄mndo̍. 

7Ma̍ dīmūl I̍sɔ̄lūɛ̍i̍ya̍ kpo̍u̍ āā, “Lɛ̄ŋndē na̍a̍ ŋ̄ bālu̍ lēni᷄ŋ mi̍ ŋ̄ mɛ̄ɛ̄nda᷄ŋ le̍ŋ nde̍ŋ 
ki̍nɛ̍i̍, lɛ̄ŋndē kɛ̄ndɛ̄le̍ŋ pīla̍ le̍ cho̍ ni̍. 

8Lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ 
lā nāŋ nda̍ŋ nde̍ŋ le̍ cho̍ ni̍. Tē Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l a̍ na̍a̍ pɛ̍, ō nɔ̄lā mbō ke̍ 
na̍a̍ lɛ̄ŋndē lēŋ. 

9Lā si̍mūl Mɛ̄lɛ̄ka̍ Ya̍a̍wɛ̄ɛ̍ le̍, wāŋnda̍ I̍sɔ̄lūɛ̄ī. Ndu̍yɛ̍ sīōōŋīī bi̍ī nya̍ le̍ wānāa̍ cho̍ 
o̍ lɛ̄ŋndē lēŋ ni᷄ŋ nda̍ le̍. Ŋ̄ nɔ̄lā mī ŋ̄ yēm nda̍ bɛ̍ɛ̍ŋ bɛ̍ɛ̍ŋ. Wānāā kāŋ nyɛ̄ nda̍ a̍a̍ 
ti̍i̍nda̍ŋ le̍ nda̍ māndāa̍ wo̍ ō chūū fāŋa᷄ŋ. Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ kɔ̄ɔ̄lī. 
Le̍la̍ŋ lā yɔ᷅ŋ īsīōōŋ le̍ nda̍ le̍.” 

10Kɛ̍ I̍sɔ̄lūɛ̍i̍ya̍ kpo̍u̍ ā ye̍ŋ nda̍ lānī le̍, ma̍ kɔ̄ŋgɔ̄līa̍ŋ nda̍ le̍ nda̍ vīīyo̍ a̍ pōūta̍ŋ. Kɛ̍ 
o̍ lēpīlɛ̍ ni᷄ŋ kpe̍, mi̍ pa̍ŋgēle̍ chɔ᷅m na̍ŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, ō tūāl o̍ tɛ̍ndīi̍ 
chɔ᷅m māā Mɛ̄lɛ̄ka̍ chō a̍ nya̍ lātūlu̍ wo̍ chōo̍, nāa̍ nda̍ wa̍ wa̍. 

Mūu̍sē piɛ̍i̍ ̍Mɛl̄ɛk̄a̍ le̍ wāŋnda̍ Is̍ɔl̄ūɛī̄ 
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, “Vɛ̍ mi̍ wāŋnda̍ ha̍ā ā wā wɔ̄ 
hīōūwɔ̄ɔ̍ lāchī kɛ᷅ a̍ ya̍ Mɛ̍lɛ̄ka̍ kīɔ̍ɔ̍? A̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ ya̍ I̍ to̍sa̍ mu᷅ŋ nda̍ 
tɛ̄ɛ̄ŋ ndo̍ kpo̍u̍, ā chō wɔ̄ hīōūwɔ̄ɔ̍ lāchī kɛ᷅ a̍ ya̍ kīɔ̍ɔ̍? 

12I̍ cho̍ wāŋnda̍ ha̍ā nāa̍ tūsī chōo̍, mī tɛ̍ɛ̍mbu̍u̍ nda̍ kpo̍u̍. Ndu̍yɛ̍ mī to̍sa̍ nu̍m mā 
sīmnu᷄ŋ ka̍a̍le̍ bɛ̍ndū, mī lē nɔ̄ kpāāyāa̍ mī lē hīōū mɛ̄ɛ̍ nda̍ wa̍ yɛ̍.” 

13Kɛ̍ mi̍ Mūu̍sē di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Tē a̍ to̍sa̍ ke̍ŋ pɛ̍, wāŋnda̍ I̍chi̍pī a̍ cho̍ 
tūēīyɔ̄ɔ̄ a̍ ndi̍ o̍kɔ̄ɔ̄. Nu̍m so̍li̍ wāŋnda̍ ha̍ā I̍chi̍pī ni̍ a̍ kpāāya̍ nu̍m bɛ̄ndōo̍. 

14Tē wāŋnda̍ I̍chi̍pī a̍ tu̍e̍ī a̍ ī wāā le̍nde̍ a̍ nda̍ o̍kɔ̄ɔ̄ pɛ̍, ā chō wāŋnda̍ o̍ lɛ̄ŋnde̍ŋ 
nde᷅ŋ ni᷄ŋ di̍mūl. Ndu̍yɛ̍ wāŋnda̍ ha̍ā ā chīi̍ ni᷅ŋ tūēīyɔ̄ɔ̄ māā nūm Mɛ̄lɛ̄ka̍ Ya̍a̍wɛ̄ɛ̄ 
ā chō a̍ na̍a̍ lātūlu̍, māā a̍ chɔ̍mnu̍ŋ na̍a̍ kpe̍nde̍ke̍le̍ o̍ yu̍mbu̍ yu̍mbu̍ i̍kpu̍ŋgbāa̍ 
ni᷄ŋ, mi̍ ŋ̄ chā nu̍m. Ā tūēī māā nu̍m si̍m na̍a̍ lāchī ni̍ ma̍ wā kɔ̄la̍ŋ a̍ na̍a̍, māā īpāla̍ 

o̍ yu̍mbu̍ yu̍mbu̍ i̍kpu̍ŋgbāa̍ ni᷄ŋ ŋ̄ kūā na̍a̍ lāchī ni̍, ndu̍yɛ̍, īchɔ̄l mā kūɛ̄ na̍a̍ lāchī 
o̍ pa̍ŋgēle̍ lēyīŋndo̍ ni᷄ŋ. 

15Le̍la̍ŋ, tē a̍ chi̍i̍ wāŋnda̍ ha̍ā dīū na̍nu᷄ŋ pɛ̍ kpo̍u̍, lɛ̄ŋīi̍ tu̍e̍ī he̍ī a̍ nūm o̍kɔ̄ɔ̄ ve̍ ī 
chō dīmī āā, 

16‘Ō cho̍ fu̍u̍le̍ Mɛ̄lɛ̄ka̍ Ya̍a̍wɛ̄ɛ̄ o̍ di̍u̍ wāŋnda̍ ha̍ā o̍ po̍llo̍ ni᷄ŋ te̍, būmbāa̍ o̍ bu̍mba̍ 
le̍ kɔ̄la̍ŋ a̍ nda̍ o̍ lɛ̄ŋndē o̍ chu̍e̍l nda̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ ni̍.’ 

17Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, chɔ̍m kpa̍a̍yā nu̍m bɛ̄ndōo̍, mā to̍sa̍ mɛ̄ɛ̍ ŋ̄ chūa̍ 
būŋgɛ̄i̍ yɛ̍. Ma̍ dīmī o̍ būŋgɛ̄ī ŋ̄ chu̍a̍ ve̍ ni᷄ŋ āā, 

18‘Ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ wa᷅na̍ dɔ̍u̍nu᷄ŋ tu̍mbe̍ chɔ̍chɔ̍ le̍. Wāna̍ ka̍a̍la̍ wāŋndā 
chīe̍e̍ya̍ ta̍u̍, ndu̍yɛ̍ mī ma᷅l wa᷅ŋnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ, a̍ le̍ ya̍ sīmūllo̍ ya̍ 
I̍ cho̍ ni̍. Kɛ̍ ndu̍yɛ̍ wānā o̍ wāna̍ to̍sa̍ yɔ̄ŋ wɔ̄ɔ̍ŋndo̍ pɛ̍ mbō mūli̍ŋ te̍, dɛ̍nɛ̍ pa̍lāa̍ 
ya̍ I̍ tu̍sī wa᷅nā ko̍ŋ chōo̍ le̍ yɔ̄ŋ ndɔ̄ wɔ̍ɔ̍ŋndo̍ ni̍. Ndu̍yɛ̍ wānā ko̍ŋ chūāā ndūa̍a̍ ni̍, 
a̍ chūāā ndūāā ma̍māa̍, ndu̍yɛ̍ a̍ chūāā ndūāā ma̍māā kāŋ chūāā ndāa̍ ma̍māa̍ kɛ᷅, 
dɛ̍nɛ̍ pa̍lāa̍ ya̍ I̍ tu̍sī nda̍ chōo̍ le̍ yɔ̄ŋ wɔ̄ɔ̍ŋ wānā ko̍ŋ ni̍.’ 

19Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ chō wāna̍ ka̍a̍la̍ ŋ̄wāŋndā chīe̍e̍ ta̍u̍ wo̍ yɛ̍, 
ma̍l wa᷅ŋnda̍ ha̍ā le̍ yɔ̄ŋ ndā wɔ̍ɔ̍ŋndo̍, mɛ̄ɛ̍ ŋ̄ lo̍ nda̍ mālɔ̄ɔ̍, chɔ̍ŋ a̍ te̍le̍ŋ ŋ̄ sōli̍ nda̍ 
I̍chi̍pī wo̍ mbo̍ bīya᷅ŋ a̍ pāa̍le̍ hāūle̍ŋ nde᷅ŋ yɛ̍.” 

20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī āā, “Le̍ mɛ̄ɛ̍ ŋ̄ pīɛ̍i̍ le̍ nda̍ yɛ̍, I̍ ma̍l nda̍ le̍ 
yɔ̄ŋ ndā wɔ̍ɔ̍ŋndo̍. 

21Kɛ̍ ndu̍yɛ̍ I̍ me̍na̍ŋ po̍, ha̍a̍a̍ ya̍ Mɛ̍lɛ̄ka̍ mi̍ wa᷅ Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ 
ndo̍, ndu̍yɛ̍ mi̍ nāŋɔ̄ɔ̄ nūu̍ ō wā ō tīūwāā o̍ chi̍e̍ēŋndo̍ chōo̍ kpo̍u̍, 

22wa̍nāa̍ che᷅ ha̍ā pa̍ŋgēle̍ chɔ᷅m na̍ŋɔ̄ɔ̍ ya̍ Mɛ̍lɛ̄ka̍a̍, ndu̍yɛ̍ ma̍ chā sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndūŋ ya̍ I̍ to̍sa̍ I̍chi̍pī, a̍ o̍ lɛ̄ŋndē po̍lte̍ŋ ni᷄ŋ nda̍, kɛ̍ ma̍ kɛ̄ɛ̄ le̍ ya̍ dīōmndo̍ 
tūēīyɔ̄ɔ̍, ma̍ wā ya̍ tɔ̄ɔ̄nda᷄ŋndo̍ le̍ te̍le̍ŋnda̍ fa̍ŋā wa̍ ki̍nɛ̍i̍, 

23o̍ pīlɛ̍ bɛ̍ɛ̍ de᷅l lɛ᷅ŋndē ya̍ I̍ chu̍e̍l fi̍nyāā ndāā ma̍māa̍ būŋgɛ̄i̍ le̍ nya̍ kīo̍o̍ le̍ŋ hɔ̄lte̍ŋ 
te̍. Wānāa̍ pɛ̍ɛ̍sa̍ ya̍ ka̍ŋ nda̍ ki̍nɛ̍i̍, ō pīlɛ̍ bɛ̍ɛ̍ ō chi᷅ lɛ᷅ŋndē lēŋ te̍. 

24Kɛ̍ bu̍ɛ̍ī nūu̍ Ke̍lɛ̍bī ndu̍ ndu̍, le̍ yīya᷄ŋ kɛ̍ndɛ̄ o̍ nɔ̍ a̍ ya̍ o̍kɔ̄ɔ̄, mbo̍ dūāū tīīnda᷄ŋ 
ndɔ̄ɔ̍ kpo̍u̍ o̍ ya̍ ni̍ŋ ndo̍, I̍ cho̍ tōsā mbō lūɛ̄ī o̍ lɛ̄ŋndē lēŋ ni᷄ŋ, ndu̍yɛ̍ mī wānāa̍ 
fu̍la̍ o̍ pūlālē ndɔ̄le̍ŋ chōo̍ wa̍ ā cha᷄l lo̍ŋ. 

25Le̍la̍ŋ mɛ̄ɛ̍ Āma̍la̍kāi̍tīi̍ya̍, a̍ Ke̍na̍na̍i̍tīi̍ya̍ ā chō o̍ dɛ̍ŋgbɛ̍la̍ŋ Ke̍nāŋ yɛ̍, sīɔ̄dīi̍ lā 
mūli̍ŋ mī lā kūɛ̄ kūmbū po̍llo̍, a̍ nɛ̄i̍ ku̍ɛ̄ o̍ Pēe̍ Mɛ̄ŋmā Īhɛ᷄l Si̍a̍ŋāa̍ wo̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ tu̍si ̍wāŋnda̍ nyɛ ̄pālāa̍ chōo̍ le̍ ŋɔɔ̄c̄hīa̍ŋndo̍ yɛ ̍o̍kɔɔ̄̄ 
26Mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

27“I̍ sa̍ŋga̍ ni᷅ŋ a̍ ŋɔ̄ɔ̄chīa̍ŋnda̍ wānāā dɛ̍nɛ̍ wɔ̍ɔ̍ŋnda̍ ha̍ā tūēīyɔ̄ɔ̍. I̍ tu̍e̍ī ni᷅ŋ bɔ̄ɔ̍ 
ŋɔ̄ɔ̄chīa̍ŋnda̍ wāŋnda̍ I̍sɔ̄lūɛ̄ī a̍ cho̍ la̍ŋ. 

28Le̍la̍ŋ di̍mu̍l nda̍ māā ya̍ Mɛ̍lɛ̄ka̍ dīmi̍ āā, ‘I̍ me̍na̍ŋ po̍, ha̍a̍a̍ mi̍ wa᷅ Mɛ̄lɛ̄ka̍ cho̍ 
yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, nyɛ̄ nya̍ yēēma̍ wo̍ I̍ cho̍ nya̍ ndu̍ kē. Ya̍ Mɛ̍lɛ̄ka̍ Ya̍a̍wɛ̄ɛ̄ 
ya̍ so̍ō ni̍. 

29Mɛ̄ɛ̍ mī to̍sa̍ mī dīāllūŋ nyāŋ vi̍lɛ̍i̍yo̍ŋ ŋ̄ wa̍ ŋ̄ tīūwāā o̍ po̍llo̍ ho̍ō ni᷄ŋ kpo̍u̍. Le̍ 
ŋɔ̄ɔ̄chīa̍ŋnda̍ nya̍ ŋɔ̄ɔ̄chīa̍ŋ nda᷅ŋ a̍ ya̍ la̍ŋ, nya̍ ki̍nɛ̍i̍, 

30wāŋndo̍ ō pīlɛ̍ bɛ̍ɛ̍ ō lu̍e̍ī o̍ lɛ̄ŋndē ya̍ I̍ chu̍e̍l nya̍ būŋgɛ̄i̍ le̍ nya̍ kīo̍o̍ nyɛ̄ nyā le̍ŋ 
ni᷄ŋ te̍, mɛ̄ɛ̍ Ke̍lɛ̍bī, po̍ Chɛ̍fu̍nɛ̄ɛ̄ wo̍ nda̍ Chɔ̄ɔ̍sūāā, po̍ Nu᷅ŋ ndo̍ mā lūɛ̄ī o̍ lɛ̄ŋndē 
lēŋ ni᷄ŋ. 

31Chūāūwāā nyāa̍ nya̍ dīmi̍ ka̍ŋ māā ā chō nda̍ pōōndīāā nya̍ o̍ lābā wa̍, I̍ cho̍ lākɔ̄ 
a̍ nda̍ o̍ lɛ̄ŋndē ya̍ I̍ chu̍e̍l nya̍ būŋgɛ̄i̍ le̍ŋ ni᷄ŋ, mā kɔ̍ di̍ō lɛ̄ŋndē nya̍ kɛ̄ɛ̍ le̍ŋ nde̍ŋ 
tɔ̄nɔ̄. 

32Kɛ̍ nya̍ nya̍ ki̍nɛ̍i̍, o̍ po̍llo̍ ho̍ō ni᷄ŋ nya̍ chō wu᷄ ni̍. 

33Ndu̍yɛ̍ chūāūwāā nyāa̍ ā wā ni̍ŋ ba̍lɔ̄ɔ̍ o̍ po̍llo̍ ho̍ō ni᷄ŋ le̍ wɔ̄sīla̍ŋ be̍le̍ hi̍ɔ̍ɔ̍lu̍, 
māā wānāā māndāā lāsāā, mā sāŋga̍ le̍ mɛ̄ɛ̍ nya̍ kɛ̄ɛ̍ wāa̍ sa̍kpō yɛ̍, ha̍a̍a̍ mbō lo̍ o̍ 
ko̍ŋ nya̍ nɔ̍ le̍ wūo̍o̍ o̍ po̍llo̍ ho̍ō ni᷄ŋ nda̍ ki̍nɛ̍i̍ mī lā chūu̍. 

34Lā chō sāŋgā o̍ po̍llo̍ ho̍ō ni᷄ŋ le̍ wɔ̄sīlā be̍le̍-hi̍ɔ̍ɔ̍lu̍, fo̍ndōle̍, le̍ yɔ̄ŋndā nyāla̍ 
wɔ̍ɔ̍ŋnda̍ŋ. Pālɛ̍i̍ be̍le̍-hi̍ɔ̍ɔ̍lu̍i̍i̍ su̍a̍ŋsu̍a̍ŋnda̍ ā chīi̍ o̍ lɛ̄ŋnde̍ŋ mɛ̄ɛ̄nda᷄ŋndo̍ ni᷄ŋ 
nde̍, lēpāa̍ o̍ lēpāa̍ le̍ si̍m le̍ wɔ̄sīo̍o̍ ō pīlɛ̍. O̍ ko̍ŋ, mī lā sīna̍ māā ya̍ Mɛ̍lɛ̄ka̍ I̍ 
dɔ̍u̍nu᷄ŋ tu̍mbe̍ a̍ nya̍. 

35Ya̍ Mɛ̍lɛ̄ka̍ Ya̍a̍wɛ̄ɛ̄ I̍ me̍na̍ŋ po̍, wānāā dɛ̍nɛ̍ wɔ̍ɔ̍ŋāa̍ yi̍īna᷅ŋ ha̍ā le̍ ya̍ sīmūllo̍ 
wa̍, mɛ̄ɛ̍ mī to̍sa̍ he̍ī a̍ nda̍. Nda̍ kpo̍u̍ o̍ po̍llo̍ ho̍ō ni᷄ŋ nda̍ chō chūū ni̍. Ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ so̍ō ni̍.’ ” 

36-37O̍ ko̍ŋ, su̍a̍ŋsu̍a̍ŋa̍a̍ Mūu̍sē ve᷅m le̍ lɛ̄ŋnde̍ŋ mɛ̄ɛ̄nda᷄ŋndo̍ wa̍, a̍ hu̍ŋ do̍u̍nu᷄ŋ 
wa᷅ŋnda̍ ko̍na̍ lāchōōwāa̍ a̍ lɛ̄ŋndē Ke̍nāŋnde̍ŋ o̍kɔ̄ɔ̄, ma̍ tōsā mi̍ wāŋnda̍ ā kāndū 
ŋɔ̄ɔ̄chīa̍ŋnda̍ŋ a̍ Mɛ̄lɛ̄ka̍ Ya̍a̍wɛ̄ɛ̄ wa̍, mi̍ Mɛ̄lɛ̄ka̍ tūsī nda̍ nāa̍ chōo̍, nda̍ kpo̍u̍ ma̍ 
wū. 

38Su̍a̍ŋsu̍a̍ŋa̍a̍ tɔ̍ a̍ ā ŋīɔ̍ɔ̍ŋāā ku̍ɛ̄ lɛ̄ŋnde̍ŋ mɛ̄ɛ̄nda᷄ŋndo̍ wa̍, mɛ̄ɛ̍ Chɔ̄ɔ̍sūāā po̍ 
Nu᷅ŋndo̍, nda̍ Ke̍lɛ̍bī po̍ Chɛ̍fu̍nɛ̄ɛ̄ wo̍ ma̍ lō yōōmū. 

A̍ kīndī tāse̍ Is̍ɔl̄ūɛi̍y̍a̍ ā kīndi ̍le̍ lɛŋ̄ndē Ke̍nāŋnde̍ŋ chūa̍a̍ wo̍ o̍kɔɔ̄ ̄
(Dītɔ̍nɔ̍mi̍ī 1:41-46) 

39Mɛ̄ɛ̍ Mūu̍sē o̍ chi̍i̍ I̍sɔ̄lūɛ̍i̍ya̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ ko̍na̍ do̍u̍nɔ᷄ŋ kpo̍u̍, 
ma̍ chāŋ cha᷄ŋndo̍ pīla̍. 

40Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, ma̍ pēnā bɛ̄ɛ̄ndīa̍ŋ le̍ kɔ̄la̍ŋ lɛ̄ŋndē ŋ̄pēmbūle̍ŋ 
Ke̍nāŋ chīŋa̍la᷅ŋndo̍ a̍ sɔ̍ŋgɔ̄ɔ̍. Ma̍ dīmūl Mūu̍sē āā, “Ŋ̄ tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ 
Ya̍a̍wɛ̄ɛ̄. Le̍la̍ŋ ŋ̄ bɛ̄ɛ̄ndi̍a̍ŋ ni᷅ŋ le̍ mī ŋ̄ kɔ̍ bi̍ī lɛ̄ŋndē o̍ chu̍e̍l na̍a̍ būŋgɛ̄i̍ le̍ŋ ni᷄ŋ.” 

41Kɛ̍ mi̍ Mūu̍sē di̍mūl nda̍ āā, “Le̍ yɛ̄ɛ̍nɛ̍ nya̍ chō yɛ̄ vɛ̄lɛ̄ Mɛ̄lɛ̄ka̍ Ya̍a̍wɛ̄ɛ̍ dīōmndo̍ 
sōlīo̍o̍ kɛ᷅? Lā kɔ̍ bɛ̍ɛ̍ lā cho̍ ba᷅ tīū le̍. 

42Le̍la̍ŋ lā ku̍ā le̍, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ kɔ̄ɔ̄lī le̍. Tē lā fūla̍ kɔ̄ɔ̄lī 
pɛ̍ mī lā kūɛ̄, ya̍a̍mɔ̍ɔ̍wa̍a̍ nyāa̍ chō nya̍ lākɔ̄ yōmɔ̄ɔ̄. 

43Tē lā kūɛ̄ pɛ̍, Āma̍la̍kāi̍tīi̍ya̍, a̍ Ke̍na̍na̍i̍tīi̍ya̍ ā chō nya̍ lākɔ̄ chīŋa̍la᷅ŋ mā dīu̍ nya̍ 
a̍ mɔ̄ɔ̄ŋ nda̍ŋ fāŋndo̍ŋ. Lā kɔ̍ bɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ wā kɔ̄ɔ̄lī le̍, fo̍ndōle̍, le̍ 
mɛ̄ɛ̍ nya̍ kɛ̄ɛ̍ ndu̍ dīōm yɛ̍.” 

44Kɛ̍ wāŋnda̍ ha̍ā ā ye᷄ŋ Mūu̍sē lānī le̍, ma̍ bāŋ ka̍ŋga̍la̍ŋ māā mɛ̄ɛ̍ mā kūɛ̄ o̍ lɛ̄ŋndē 
ŋ̄pēmbūle̍ŋ ma̍ kɔ̍ chi᷅ŋa̍la᷅ŋ wa̍nāa̍ cho̍ lo̍ŋ nda̍. Ma̍ mɛ̄ī Kɔ̍fu̍ kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄ wo̍ o̍ dɔ̍ɔ̍ŋgɔ̍ɔ̍, kɛ̍ Mūu̍sē ō fēŋa̍ŋ o̍ dɔ̍ɔ̍ŋgɔ̍ɔ̍ mbō tōl nda̍ kɔ̄ɔ̄lī le̍. 

45Kɛ̍ mi̍ Āma̍la̍kāi̍tīi̍ya̍, a̍ Ke̍na̍na̍i̍tīi̍ya̍a̍ wa̍ o̍ lɛ̄ŋndē ŋ̄pēmbūle̍ŋ nda̍, ā kɔ̍ yo᷅m 
nda̍. Ma̍ chūā nda̍ tōūwɔ̄ɔ̍ lo̍ŋ ma̍ hūŋ a̍ nda̍ pɔ̍ɔ̍li̍ Hɔ̍ɔ̍māā chīe̍e̍. 

Nɔ̍mbāā 15 

Sāwāla̍ŋ a̍ sa̍lāla̍ŋ sōlīo̍o̍ o̍kɔɔ̄ ̄
1O̍ ko̍ŋ Kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā nyɛ̄ ya̍ I̍ di̍mi̍ wo̍ ndu̍ cho̍ ho̍ō ni̍. Tē lā fūūlu̍u̍ o̍ 
lɛ̄ŋndē ya̍ I̍ cho̍ nya̍ kīo̍o̍ le̍ŋ ni᷄ŋ pɛ̍, 

3mī lā yēēma̍ le̍ sa̍lāla̍ŋ sōlīo̍o̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍, ō wa̍ sa̍lālā lūāmāā, ɔ̄ɔ̄ ō wa̍ 
sa̍lālā wāŋnda̍ ō chūā būŋga᷄ŋ le̍ sōlīo̍o̍ la̍ŋ, ɔ̄ɔ̄ ō wa̍ sa̍lālā wāŋnda̍ pīla̍ a̍ kɛ̍ɛ̍si̍a̍a̍ 
a̍ kɔ̄ltā ndāla̍ŋ le̍ sōlīo̍o̍ la̍ŋ, ɔ̄ɔ̄ ō wa̍ sa̍lālā nya̍ nɔ̄ le̍ sōlīo̍o̍ o̍ bɔ̄ŋa᷅ŋndā nyāla̍ŋ 
chōo̍ la̍ŋ, sa̍lāla̍ŋ ndāŋ ki̍nɛ̍i̍, lā nɔ̄ mī lā sōli̍ la̍ŋ a̍ nāūwāā nyāā to̍o̍yīa̍a̍, ɔ̄ɔ̄ sāa̍ 
nyāa̍, ɔ̄ɔ̄ chūīŋāā nyāa̍. Sa̍lāla̍ŋ ndāŋ ki̍nɛ̍i̍, tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ 
Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

4-5Ndu̍yɛ̍ wānā o̍ wāna̍ wa̍ sa̍lā lūāmāa̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ sāa̍, ɔ̄ɔ̄ 
chūīŋndo̍ pɛ̍, wānā ko̍ŋ ō nɔ̄ mbō hīŋ a̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ 
pa᷅ŋnda̍ŋ lā tīɔ̍ɔ̍ŋ, mbō līnda̍ ndu̍ a̍ chūɛ̄īmā ɔ̄li̍fīi̍ya̍ŋ pa̍ŋtīi̍la̍ŋ lā tīɔ̍ɔ̍ŋ, ndu̍ cho̍ 
sa̍lā tɔ̄lɔ̄ɔ̄ ku̍llo̍ ni̍. O̍ ko̍ŋ kɔ̍ɔ̍lī mbō hīŋ a̍ mūɛ̄īmā kīle̍pīi̍ya̍ŋ pa̍ŋtīi̍la̍ŋ lā tīɔ̍ɔ̍ŋ le̍ 
sa̍lā māmūɛ̄īyo̍ sōlīo̍o̍. O̍ ko̍ŋ, mā mɔ̄sɔ̍ŋa̍ chɔ̄lu̍ cho̍ ko̍ŋ le̍ sa̍lā lūāmāa̍ sōlīo̍o̍ wo̍ 
sa̍lāa̍ sōlī a̍ kōlō ko̍ŋ ndu̍yɛ̍ a̍ mūɛ̄īmā kīle̍pīi̍ma̍ ma̍ŋ. 

6Ndu̍yɛ̍, tē ō wa̍ pɛ̍ māā a̍ sāā fɔ̍ŋndɔ̍ɔ̍ wāŋndo̍ ō chō sa̍lāa̍ sōlīo̍o̍ ni̍, wānā ko̍ŋ ō 
nɔ̄ mbō hīŋ a̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍, mbō līnda̍ 
ndu̍ a̍ chūɛ̄īmā ɔ̄li̍fīi̍ya̍ŋ pa̍ŋtīi̍la̍ŋ lā yāa̍, le̍ sa̍lā tɔ̄lɔ̄ɔ̄ ku̍llo̍, mbō mɔ̄sɔ̍ŋa̍ sāā 
fɔ̍ŋndɔ̍ ko̍ŋ sa̍lāa̍ sōlī a̍ kōlō li̍ndāā kōŋ, 

7lātūlu̍ a̍ mūɛ̄īmā mākīle̍pīi̍ya̍ŋ pa̍ŋtīi̍la̍ŋ lā yāa̍ le̍ sa̍lā māmūɛ̄īyo̍. Sa̍lālā wāā 
le̍nde̍ tē chūŋ ndɔ̄ɔ̍ kōma̍l la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

8Ndu̍yɛ̍ tē ō wa̍ pɛ̍ māā a̍ nāū tōōyōo̍ wāŋndo̍ ō chō sa̍lāa̍ sōlīo̍o̍ ni̍, ō wa̍ sa̍lā 
lūāmāā, ō wa̍ sa̍lā wāŋndo̍ ō chūa̍ ībūŋgā le̍ sōlī, ɔ̄ɔ̄ ō wa̍ sa̍lā kɔ̄l nyūlū wāŋndo̍ 
chō sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ ni̍, 



331 

 

 
Kisi Bible Quick 

© 2013 Bible Society in Liberia. 
 

 
 

 

9wānā ko̍ŋ ō nɔ̄ mbō hīŋ a̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā 
ŋɔ᷄mpu᷅m, mbō līnda̍ ndu̍ a̍ chūɛ̄īmā ɔ̄li̍fīi̍ya̍ŋ pa̍ŋtīi̍la̍ŋ lā hīɔ̍ɔ̍lu̍, le̍ sa̍lā tɔ̄lɔ̄ɔ̄ ku̍llo̍, 
mā mɔ̄sɔ̍ŋa̍ nāū kōŋ sa̍lāa̍ sōlī, a̍ kōlō li̍ndāā kōŋ, 

10lātūlu̍ a̍ mūɛ̄īmā mākīle̍pīi̍ya̍ŋ pa̍ŋtīi̍la̍ŋ lā hīɔ̍ɔ̍lu̍ le̍ sa̍lā māmūɛ̄īyo̍. Sa̍lā wāā 
le̍nde̍ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

11“Chɔ̄lūa̍a̍ ha̍ā ki̍nɛ̍i̍, nāū tōōyē ni̍, sāā ni̍, chūīŋ ni̍, tē lā wa̍ sa̍lāa̍ sōlīo̍o̍ a̍ ō pīlɛ̍ 
pɛ̍, nu̍a̍ā nya̍ nɔ̄ ni̍ mī lā tōsa̍. 

12Chɔ̄lūa̍a̍ ha̍ā ki̍nɛ̍i̍, chɔ̄lū o̍ chɔ̄lū, nyɛ̄m nya̍ nɔ̄ mī lā mɔ̄sɔ̍ŋa̍ sa̍lāa̍ sōlī a̍ ndu̍ 
wo̍ŋ, mu̍ŋ cho̍ mu̍ŋ ni̍. Ndu̍yɛ̍ mɛ̄ɛ̍ kpɛ̍ chɔ̄lūāā nya̍ wā sa̍lāla̍ŋ sōlīo̍o̍ wa̍ ā wā 
ku̍ndā yɛ̍, le̍nde̍ ko̍ni̍ nyɛ̄m mu᷅ŋ bɛ̍ɛ̍ ŋ̍ nɔ̍ ni̍ mī ŋ̄ wa̍ ku̍ndā. 

13Wānā o̍ wāna̍ cho̍ I̍sɔ̄lūɛ̍i̍nɔ̍ɔ̍, tē ō wa̍ sa̍lāa̍ lōmɔ̄ɔ̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, 
mbō wa̍ sa̍lā ya̍ Mɛ̍lɛ̄ka̍ tūɛ̄ī chu᷅ŋ ndɔ̄ɔ̍ mī hi̍ni̍ kɔ̄l lo̍ pɛ̍, ō nɔ̄ mbō tōl sāwāla̍ŋ 
ndāŋ kɔ̄ɔ̄lī. 

14Ndu̍yɛ̍ chɔ̍ŋ a̍ hāū mbō kūɛ̄ a̍ lāchī kɛ᷅, ō wa̍ mi̍a̍lāa̍ hu᷅ŋ nya̍ tɛ̄ɛ̄ŋ nda̍ ni̍, ō wa̍ 
wa̍nāā lēkāa̍wa̍a̍ cho̍ ni᷅ŋ nya̍ tɛ̄ɛ̄ŋ pāāndū wa̍ ni̍, tē ō pīlɛ̍ ō yēēma̍ le̍ sa̍lā wāā 
nu̍a̍ā lōmɔ̄ɔ̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍, mbō wa̍ sa̍lā ya̍ Mɛ̍lɛ̄ka̍ tūɛ̄ī chu᷅ŋ ndɔ̄ɔ̍ mī 
hi̍ni̍ kɔ̄l lo̍, wānā ko̍ŋ ō nɔ̄ mbō tōl sāwāla̍ la̍ŋ nda᷅ŋ kɔ̄ɔ̄lī. 

15Chɔ̍ŋ a̍ hāū mbō kūɛ̄ a̍ lāchī kɛ᷅, sāwāla̍ cho̍ a̍ sa̍lāla̍ŋ ndāŋ sōlīo̍o̍ o̍kɔ̄ɔ̄ la̍ŋ, 
sāwāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ nda̍ŋ la̍ cho̍ ni̍, ndu̍yɛ̍ lā chō le̍ nya̍ fa̍ū, I̍sɔ̄lūɛ̍i̍nɔ̍ ni̍, 
wāna̍ lēkāa̍ ni̍. Nya̍ kpo̍u̍ nyɔ̄ɔ̍ pīlɛ̍ kpe̍ nya̍ chō ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l ni̍. 

16Sāwā o̍ sāwa̍ cho̍ le̍ nya̍, ndu̍yɛ̍ a̍ pɛ̄ɛ̄kū o̍ pɛ̄ɛ̄kū cho̍ le̍ nya̍, wānāā lēkāa̍wa̍a̍ 
cho̍ nya̍ tɛ̄ɛ̄ŋ nda̍ bɛ̍ɛ̍, ā nɔ̄ mā chu̍a̍ pɛ̄ɛ̄kūlā lāŋ, ndu̍yɛ̍ mā wa̍ o̍ sāwāla̍ la̍ŋ 
bɛ̄ŋgu̍.” 

17Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl vɛ̄lɛ̄ Mūu̍sē āā, 

18“Di̍mu̍l wa᷅ŋnda̍ I̍sɔ̄lūɛ̄ī māā, tē lā fūūlu̍u̍ o̍ lɛ̄ŋndē ya̍ I̍ cho̍ nya̍ kīo̍o̍ le̍ŋ ni᷄ŋ pɛ̍, 

19lā wā ni̍ŋ tɔ̍lɔ̄ɔ̄la̍ cho̍ o̍ lɛ̄ŋndē lēŋ ni᷄ŋ nda̍ŋ dīo̍o̍. Kɛ̍ ndu̍yɛ̍ tɔ̄lɔ̄ɔ̄la̍ŋ nda᷅ŋ lā nɔ̄ 
mī lā sōli̍ lā ti᷄ŋ, le̍ mī lā yɔ̄ŋgu̍ la̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā kē. 

20Tē lā kāndu̍ chīɔ̄ɔ̄ŋ nyāa̍ŋ kōūwɔ̄ɔ̍, ɔ̄ɔ̄ kēndīo̍o̍ pɛ̍, kpūŋgbɛ̄ī bēe̍dīi̍ tāse̍i̍ nya̍ chō 
tōōsīāā a̍ kōlo̍ tɔ̄lɔ̄ɔ̄ ko̍ŋ nde̍, lā nɔ̄ mī lā yɔ̄ŋgu̍ ndi̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Lā nɔ̄ 
mī lā yɔ̄ŋgu̍ kpūŋgbɛ̄ī bēe̍dīi̍ ke̍ŋ o̍ ya̍ lo̍, mɛ̄ɛ̍ nya̍ yɔ̄ŋgū wi̍tīi̍ŋ tāse̍ŋ nya̍ nɛ̄ī o̍ 
fo̍ndā nyā lu̍a̍ā ŋ̄wi̍tīi̍yo̍ wo̍ yɛ̍. 

21Chɔ̍ŋ a̍ hāū mbō kūɛ̄ a̍ lāchī kɛ᷅, tē lā kōū chīɔ̄ɔ̄ŋ nyāa̍ŋ pɛ̍, kpūŋgbɛ̄ī bēe̍dīi̍ ta̍se̍i̍ 
nya̍ chō tōōsīāā a̍ kōlo̍ tɔ̄lɔ̄ɔ̄ ko̍ŋ nde̍, lā nɔ̄ mī lā yɔ̄ŋgu̍ ndi̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ 
lo̍. 

22“Kɛ̍ ndu̍yɛ̍ mī ī yɔ̄nu̍ŋ dɔ̍ɔ̍, sāwāla̍ ya̍ Mɛ̄lɛ̄ka̍ Ya̍a̍wɛ̄ɛ̄ cho̍ Mūu̍sē kīo̍o̍ la̍ŋ, mī lā 
tɛ̄ɛ̄mbu̍u̍ la̍ŋ, kɛ̍ mī lā sīna̍ le̍. 

23Ɔ̄ɔ̄ mī ī yɔ̄nu̍ŋ dɔ̍ɔ̍ o̍ sīɔ̄dīi̍ lāchīo̍o̍ ni᷄ŋ, nyɛ̄ o̍ nyɛ̄ ya̍ I̍ di̍mu̍l Mūu̍sē mbo̍ dīmūl 
nya̍ le̍ tōsāa̍, mī chūāā nyāā ma̍māa̍ ā tōsa̍ ndu̍ le̍. 

24Tē ō wa̍ pɛ̍, māā bīōndɔ᷄ŋndo̍ yɔ̍nu̍ŋ a̍ ku̍ndāa̍ kpo̍u̍ ni̍, māā ā sīna̍ ndi̍ pɛ̄ŋgu̍ le̍ 
ni̍, mɛ̄ɛ̍ ku̍ndāa̍ kpo̍u̍ ā nɔ̄ mā hīŋ a̍ nāū tōōyē fɔ̍ŋndɔ̍ɔ̍, le̍ sa̍lā lūāmāa̍ sōlīo̍o̍ o̍ ya̍ 
Mɛ̍lɛ̄ka̍ lo̍, sa̍lā chūŋ ndɔ̄ɔ̍ ō kōmāl la̍ mī hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄ wo̍. Ndu̍yɛ̍, sa̍lā 
lūāmāā kōŋ, ā nɔ̄ mā sōli̍ ndu̍ a̍ sa̍lā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā mūɛ̄īmā kīle̍pīi̍yo̍ 
lātūlu̍, mɛ̄ɛ̍ i̍ cho̍ ī tūwāā yɛ̍. O̍ ko̍ŋ kɔ̍ɔ̍lī, ā nɔ̄ vɛ̄lɛ̄ mā sōli̍ chūīŋ tōōyōo̍ sa̍la̍ fa̍ŋā 
yɔ̄ŋ wɔ̄ɔ̍ŋndo̍ wo̍. 

25Wānā so̍līāā lāsa̍lāa̍ o̍ nɔ̄ mbō sōli̍ sa̍lāa̍ le̍ I̍sɔ̄lūɛ̍i̍ya̍ kpo̍u̍, ko̍ŋ to̍sā ni̍, mī ya̍ 
Mɛ̍lɛ̄ka̍ ma᷄l nda̍ le̍ yɔ̄ŋ ndā wɔ̍ɔ̍ŋ kōŋ. Kāni̍ fo̍ndōle̍, ō cho̍ yɔ̍ŋ wɔ̄ɔ̍ŋ nda̍ kɛ̄ɛ̄si̍a̍a̍ 
le̍ tōsā le̍. Nyɛ̄ kōŋ nda̍ hūŋ a̍ sa̍lā kōŋ ni̍, ma̍ lōm ndu̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, 
ndu̍yɛ̍ ma̍ sōlī vɛ̄lɛ̄ sa̍la̍ fa̍ŋā yɔ̄ŋ wɔ̄ɔ̍ŋndo̍ wo̍, le̍ bīōndɔ᷄ŋ nda̍ tōsa̍ wo̍. 

26Mɛ̄ɛ̍ o̍ nɛ̄īyo̍ ho̍ō ni᷄ŋ, ya̍ Mɛ̍lɛ̄ka̍ lōōkū I̍sɔ̄lūɛ̍i̍ya̍ kpo̍u̍, a̍ wānāā lēkāa̍wa̍a̍ cho̍ 
nda̍ tɛ̄ɛ̄ŋ nda̍ mālɔ̄ɔ̄ le̍ yɔ̍ŋ ndā wɔ̍ɔ̍ŋndo̍ ni̍. Kāni̍ fo̍ndōle̍, bīōndɔ᷄ŋ to̍sa̍ŋ ndo̍, 
I̍sɔ̄lūɛ̍i̍ya̍, a̍ wānāā lēkāa̍wa̍a̍ cho̍ nda̍ tɛ̄ɛ̄ŋ nda̍ kpo̍u̍, nda̍ to̍sa̍ ndu̍ ni̍. 

27“Kɛ̍ ndu̍yɛ̍ tē ō wa̍ pɛ̍ māā wāŋndo̍ ndu̍ pīlɛ̍ to̍sa̍ bīōndɔ᷄ŋndo̍ ni̍, mbo̍ tōsā yɔ̄ŋ 
wɔ̄ɔ̍ŋ ko̍ŋ, mɛ̄ɛ̍ wānā ko̍ŋ ō nɔ̄ mbō hīŋ a̍ chūīŋ lāāndōo̍ o̍ chi̍i̍ wɔ̄sīo̍o̍, le̍ sa̍la̍ fa̍ŋā 
yɔ̄ŋ wɔ̄ɔ̍ŋndo̍ wo̍. 

28O̍ ko̍ŋ, mī wānā so̍līāā lāsa̍lāa̍ ō sōli̍ sa̍lā kōŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍, le̍ bīōndɔ᷄ŋ 
wānā ko̍ŋ ō tōsa̍, mbo̍ tōsā yɔ̄ŋ wɔ̄ɔ̍ŋndo̍ wo̍. Ko̍ŋ to̍sā ni̍, mī wānā ko̍ŋ ō sɔ̄la̍ 
mālɔ̄ɔ̍ le̍ yɔ̄ŋ ndɔ̄ wɔ̍ɔ̍ŋ kōŋ. 

29Sāwāa̍ ho̍ō ō chō le̍ wānā o̍ wānā, ō wa̍ I̍sɔ̄lūɛ̍i̍nɔ̍, ō wa̍ wa᷅na̍ lēkāa̍ cho̍ nya̍ tɛ̄ɛ̄ŋ 
ndo̍. 

30“Kɛ̍ wānā o̍ wāna̍ to̍sa̍ sūɛ̍i̍ o̍ si̍na̍ o̍ kɔ̄l ndɔ̄ɔ̍ ni᷄ŋ cha̍la̍ŋ māā yɔ̄ŋ wɔ̄ɔ̍ŋndo̍ i̍ cho̍ 
ni̍ ve̍ pɛ̍, ō wa̍ I̍sɔ̄lūɛ̍i̍nɔ̍, ō wa̍ wa᷅na̍ lēkāa̍, mɛ̄ɛ̍ ō ke᷄ ya̍ Mɛ̍lɛ̄ka̍ Ya̍a̍wɛ̄ɛ̄ lēbɛ̄ɛ̄ le̍. 
Ndu̍yɛ̍ wānā ko̍ŋ ō nɔ̄ mbō sɔ̄la̍ pīɔ̍mndo̍. 

31Kāni̍ fo̍ndōle̍, le̍ mɛ̄ɛ̍ o̍ sōli̍ ya̍ Mɛ̍lɛ̄ka̍ Ya̍a̍wɛ̄ɛ̍ dīōm, mbo̍ tɛ̄ɛ̄mbūū sāwāla̍ nīla̍ŋ 
yɛ̍. Wānā ko̍ŋ ō nɔ̄ mbō sɔ̄la̍ pīɔ̍mndo̍. Ndu̍yɛ̍ ndu̍ pi̍la̍ tɔ̍ɔ̍ya̍ŋ pīɔ̍m ndɔ̄ɔ̍ ō wā 
cho̍o̍ ni̍.” 

A̍ po̍ tɛɛ̍m̍bu̍u̍ sāwa̍ pāa̍le̍ pɛŋ̍gīāāle̍ŋ ndo̍ o̍kɔɔ̄ ̄
32Bōōndi̍i̍ I̍sɔ̄lūɛ̍i̍ya̍ a̍ wa̍ o̍ lɛ̄ŋndē po̍lte̍ŋ ni᷄ŋ nde̍, pāa̍le̍ pi᷅lɛ̍ mi̍ wāŋnda̍ ā kōmāl 
pōo̍ yɔ̄mnde̍ tīŋgɔ̄ɔ̍ o̍ pāa̍le̍ pɛ̍ŋgīāāle̍ŋ chōo̍. 

33O̍ ko̍ŋ, mi̍ wānāa̍ ko̍ma̍l ndu̍ wa̍, ā bīī ndu̍ ma̍ hūŋ a̍ ndu̍ nāa̍ Mūu̍sē chu̍a̍ nda̍ 
E̍lɔ̄ŋ, a̍ I̍sɔ̄lūɛ̍i̍ya̍a̍ tu̍a̍a̍ kpo̍u̍. 

34Mɛ̄ɛ̍ nda̍ hīŋ a̍ ndu̍, ma̍ kɛ̄sī ndu̍ o̍ bīyɔ̄ɔ̍ ni᷄ŋ, fo̍ndōle̍, nda̍ a̍a̍ si̍na̍ wɔ̍ nyɛ̍ nda̍ a̍a̍ 
to̍sā a̍ ndu̍ wo̍ le̍. 

35Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Mūu̍sē āā, “Po̍ ko̍ŋ ō nɔ̄ mbō sɔ̄la̍ 
pīɔ̍mndo̍. Lā nɔ̄ mī lā sōli̍ ndu̍ o̍ dɔ̍ɔ̍ŋgɔ̍ɔ̍ ni᷄ŋ, mī I̍sɔ̄lūɛ̍i̍ya̍ kpo̍u̍ a̍ lo̍ ndu̍ vīī vīīyo̍ 
a̍ pōūta̍ŋ mbō vī.” 

36O̍ ko̍ŋ, ma̍ tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍, ma̍ sōlī pōo̍ ho̍ō o̍ dɔ̍ɔ̍ŋgɔ̍ɔ̍ 
ni᷄ŋ, ma̍ lō ndu̍ vīī vīīyo̍ a̍ pōūta̍ŋ ha̍a̍a̍, mbo̍ wu̍. 

Sāwāla̍ŋ a̍ mīsāla̍ŋ o̍kɔɔ̄ ̄
37O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

38“Di̍mu̍l I̍sɔ̄lūɛ̍i̍ya̍ kpo̍u̍, māā chɔ̍ŋ a̍ hāū mbō kūɛ̄ a̍ lāchī kɛ᷅, dōmāla̍ nyāla̍ŋ lā nɔ̄ 
mī lā nɔ̄ mīsāla̍ŋ lēbɛ̄ŋgu̍ chɛ̍chɛ̍, a̍ yūēī būli̍īye̍ ī yīyāā lo̍ŋ. 

39Mīsāla̍ nya̍ chō la᷅ŋ dɔ̄wɔ̄ɔ̄ o̍ dōmāla̍ nyāla̍ŋ nda̍ŋ, lā chō māchūāā le̍ nya̍ 
yīya᷄ŋndo̍ a̍ sāwāla̍ nīla̍ŋ o̍kɔ̄ɔ̄. Te̍le̍ŋ o̍ te̍le̍ŋ nya̍ chē mīsāla̍ŋ nda᷅ŋ o̍ dōmāla̍ 
nyāla̍ŋ pɛ̍, lā lōōnu̍ŋ ndɔ̍ɔ̍ a̍ sāwāla̍ nīla̍ŋ o̍kɔ̄ɔ̄ kpo̍u̍, ndu̍yɛ̍ mī lā tōsa̍ nyɛ̄ la̍ di̍mi̍ 
le̍ tōsāa̍ wo̍. Ko̍ŋ to̍sā ni̍, lā fe̍ŋāŋ o̍ nɛ̄i̍ nūu̍ chōo̍ mī lā tōl yēēma̍ŋ nyāa̍ŋ, a̍ nyɛ̄m 
nya̍ chō chɔ̄ɔ̍ a̍ hɔ̄ltā nyāla̍ŋ mi̍ lā hɛ̄na̍ŋ mu̍ŋ ndo̍ŋ kɔ̄ɔ̄lī le̍. 

40Mīsāla̍ŋ nda᷅ŋ, lā chō māchūāā le̍ nya̍ yīyāla᷄ŋndo̍, le̍ mī lā tōsa̍ nyɛ̄ o̍ nyɛ̄ sāwāla̍ 
nīla̍ŋ lā dīmu̍l nya̍ le̍ tōsāa̍, le̍ mī lā wa̍ ā dīāndāā ya̍ Mɛ̍lɛ̄ka̍ nyāa̍ o̍ hɔ̄l. 

41Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍ mi̍ 
hu᷅ŋ a̍ nya̍, le̍ mī wa̍ Mɛ̄lɛ̄ka̍ nyā. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.” 

Nɔ̍mbāā 16 

A̍ mɛɛ̄ ̍Ko̍lūā, a̍ De̍tāŋ, a̍ Ābil̍ūām a̍ sim̍u̍l Mūu̍sē yɛ ̍o̍kɔɔ̄ ̄
1Ō wa̍ a̍ te̍le̍ŋ pi᷅lɛ̍, mi̍ Ko̍lūā, po̍ I̍si̍hāā Li̍va̍īnɔ̄ wo̍, fūlāa̍ o̍ būŋgɛ̄ī Ko̍ha̍tīi̍ye̍ ni᷄ŋ, a̍ 
pūa̍a̍ fu̍la̍ o̍ yu̍ŋgu̍ Lūbɛ᷅ŋ ndo̍ chōo̍ wa̍, nda̍ yɔ̍nūŋ ni̍ māā, De̍tāŋ nda̍ Ābi̍lūām, 
pūa̍a̍ Ɛ̄li̍a̍a̍bī wa̍, a̍ Ɔ᷅ŋ, po̍ Pɛ̍lɛ̍tī wo̍, ma̍ sīmūl Mūu̍sē. 

2O̍ ko̍ŋ kɔ̍ɔ̍lī, ma̍ hīāū wāŋnda̍ kɔ̄ɔ̄lī, wāŋnda̍ kɛ̄mɔ̄ɔ̍ lēdīi̍ŋ a̍ ŋ̄wāŋ be̍le̍-ŋu̍ɛ̍ɛ̍nu̍ 
(250), le̍ mā sīmu̍l Mūu̍sē. Ndu̍yɛ̍ wānāā nda̍ hīōū ha̍ā kɔ̄ɔ̄lī wa̍, nda̍ kpo̍u̍ wāŋ 
bɛ̄ndūa̍a̍ wa̍ wāŋnda̍ chīla̍ŋ nda̍ nda̍ wa̍ ni̍, ndu̍yɛ̍ wānāā tɔ̍ɔ̍ wa̍ nda̍ wa̍ wānāā 
ndāa̍ tɛ̄ɛ̄ŋ ni̍. 

3Nda̍ kpo̍u̍ ma̍ chūūŋgi̍āŋ na̍a̍ pīlɛ̍ ma̍ kūā nāa̍ Mūu̍sē chu̍a̍ nda̍ E̍lɔ̄ŋ. Ma̍ dīmūl 
nda̍ āā, “Lā chūānu̍ŋ ni᷅ŋ bɔ̍ɔ̍ nya̍ pi̍la̍ ā bɛ̍ndū. Lā si̍nā nu̍a̍ā māā na̍a̍ wāŋnda̍ 
I̍sɔ̄lūɛ̄ī kpo̍u̍ ŋ̄ chō ā dīāndāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍? Na̍a̍ kpo̍u̍ Mɛ̄lɛ̄ka̍ Ya̍a̍wɛ̄ɛ̄ 
cho̍ lātūlu̍ a̍ na̍a̍. Chūānɔ᷄ŋ bɛ̍ndū yɛ̄ɛ̄ nya̍ chūānu̍ŋ yɛ̍ ni᷅ŋ ho̍ō, mi̍ lā sīīŋgūū nya̍ 
pi̍la̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ bōlle̍ŋ?” 

4Mɛ̄ɛ̍ Mūu̍sē o̍ tu̍e̍ī nyɛ̄ wāŋnda̍ ha̍ā dīmi̍ wo̍, mbo̍ hīnī lɛ̄ŋ, mbo̍ fūūlūū hɔ̄lla̍ lɛ̄ŋ 
mɛ̍ɛ̄. 

5O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl Ko̍lūā a̍ wānāa̍ wa̍ ndu̍ kɔ̄ɔ̄lī wa̍ āā, “Sīɔ̄ īdīi̍, 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ chɔ̄m wāna̍ cho̍ wāna̍ ndɔ̄ɔ̍ wo̍, ndu̍yɛ̍ mbo̍ wā ō 

dīāndāā Mɛ̄lɛ̄ka̍ o̍ hɔ̄l lo̍. Wāna̍ o̍ cho̍ tōsā mbō sɔ̄ɔ̄ŋgu̍u̍ ndu̍ īkɛ̄i̍ yo̍, mɛ̄ɛ̍ wānā 
ko̍ŋ cho̍ wāna̍ ndɔ̄ɔ̍ ni̍, mɛ̄ɛ̍ ndu̍ o̍ hɛ̍li̍ ni̍. 

6-7Ko̍lūā, nūm ni̍ wānāa̍ cho̍ nu̍m kɔ̄ɔ̄lī wa̍ ni̍, sīɔ̄ īdīi̍, wānā o̍ wānā o̍ chu̍a̍ hɛ̄ŋgɛ̍i̍ 
nda̍ lūām nyɛ᷅m chūŋ kɛ̄ndɔ᷄ŋ lēni᷄ŋ ndo̍, mā dɔ̄ū yīŋnde̍ŋ lēni᷄ŋ a̍ nyɛ̄m chūŋ 
kɛ̄ndɔ᷄ŋ mī wānā o̍ wānā ku̍ɛ̄ Mɛ̄lɛ̄ka̍ Ya̍a̍wɛ̄ɛ̍ lāchī o̍ ma̍āŋndo̍. O̍ ko̍ŋ, ŋ̄ chō chɔ̄ 
wāna̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ wāa̍ wāna̍ ndɔ̄ so̍līāā lāsa̍lāa̍ wo̍. Nya̍ Li̍va̍īya̍, nya̍ 
kpe̍e̍kpe̍i̍ chu̍a̍nu̍ŋ nya̍ pi̍la̍ ā bɛ̄ndū ni̍.” 

8Mi̍ Mūu̍sē o̍ hi̍a̍ū lāchī a̍ sūɛ̍i̍ nāa̍ Ko̍lūā chu̍a̍, mbo̍ dīmūl ndu̍ āā, “Lā ya᷄ŋ ya̍ nīla̍ŋ 
nya̍ Li̍va̍īya̍. 

9Hɛ̄lī Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ nya̍ ho̍ō te̍ŋge̍le̍ŋ I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ, le̍ mī lā wa̍ 
wa̍llo̍ tōsāa̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍ wo̍ ni᷄ŋ, ndu̍yɛ̍ a̍ 
le̍ ku̍ndā I̍sɔ̄lūɛ̍i̍ya̍ si᷄mnda̍ŋ lāchī mī lā māla̍ nda̍ le̍ Mɛ̄lɛ̄ka̍ sōōlūūwo̍ o̍ nɛ̄ī 
kpe̍e̍kpe̍i̍yo̍ chōo̍ wo̍, bāā ō cho̍ le̍tu̍u̍ le̍ nya̍ le̍? 

10Mɛ̄lɛ̄ka̍ tōsa̍, mbo̍ nāŋ nūm nya̍ chāāŋāā nūm a̍ Li̍va̍īyāā tu̍a̍a̍ ndu̍ pi̍la̍ īkɛ̄i̍ 
kpɛ̍ɛ̍la̍ŋ, le̍ mī lā wa̍ ndu̍ hūnɔ̄ɔ̍ lāchī le̍ te̍le̍ŋ o̍ te̍le̍ŋ, mɛ̄ɛ̍ a̍ ye̍e̍ma̍ vɛ̄lɛ̄ mā sīmnu᷄ŋ 
wa̍nā so̍līāā lāsa̍lāa̍? 

11Nūm ni̍, wānāa̍ cho̍ nu̍m kɔ̄ɔ̄lī wa̍ ni̍, le̍ Mɛ̄lɛ̄ka̍ Ya̍a̍wɛ̄ɛ̍ sīmūllo̍ kpe̍e̍kpe̍i̍ nya̍ 
yīīna᷅ŋ ni̍. Wāna̍ māāvɛ̄ɛ̄ E̍lɔ̄ŋ o̍ cho̍ yɛ̄ mī lā ŋɔ̄ɔ̄chīa̍ŋ a̍ ndu̍?” 

12O̍ ko̍ŋ kɔ̍ɔ̍lī, mi̍ Mūu̍sē o̍ ve̍e̍lū De̍tāŋ nda̍ Ābi̍lūām, pūa̍a̍ Ɛ̄li̍a̍a̍bī wa̍ le̍ mā kōma̍l 
ndu̍. Kɛ̍ ma̍ dīmūl Mūu̍sē āā, “Ŋ̄ cho̍ la̍kɔ̍ le̍. 

13A̍ lo̍ o̍ ko̍ŋ ma̍ sōlī na̍a̍ ō lɛ̄ŋndē I̍chi̍pīle̍ŋ ni᷄ŋ, lɛ̄ŋndē sūlāālē bɛ̄ŋnde̍ŋ ni᷄ŋ, 
lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā 
nāŋ nda̍ŋ nde̍ŋ, ma̍ hūŋ a̍ na̍a̍ o̍ po̍llo̍ ho̍ō ni᷄ŋ, mɛ̄ɛ̍ ke̍ŋ i̍ cho̍ wɔ̍ le̍tu̍u̍ le̍? A̍ ye̍e̍ma̍ 
vɛ̄lɛ̄ mā bīī na̍a̍ mɛ̄ɛ̍ ŋ̄ yēēmā le̍ na̍a̍ bīyɔ̄ɔ̍ yɛ̍? 

14A̍ chu̍e̍l na̍a̍ būŋgɛ̄i̍ māā ā chō lākɔ̄ a̍ na̍a̍ o̍ lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, 
ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ ni᷄ŋ, ndu̍yɛ̍ māā ā 
chō na̍a̍ lākɔ̄ chīɔ̍ɔ̍ŋ cho̍ o̍ lɛ̄ŋndē lēŋ ni᷄ŋ ndo̍ŋ kē nyɛ̄ nāā, a̍ kpe̍le̍la̍ īyɔ̄mnda̍ cho̍ 
lo̍ŋ nda̍ŋ, ɔ̍ɔ̄ ni̍ko̍ lɛ᷅ŋndē kālālē ŋ̄ chūe̍l na̍a̍ būŋgɛ̄i̍ le̍ŋ? Hūīyo̍ ko̍ni̍ ŋ̄ chō na̍a̍ ni̍. 
Le̍la̍ŋ ŋ̄ cho̍ la̍kɔ̍ le̍.” 

15Mɛ̄ɛ̍ Mūu̍sē o̍ tu̍e̍ī dīōmndā pūa̍a̍ ha̍ā ā dīmu̍l ndu̍ la̍ŋ, mbo̍ dūāūnu᷄ŋ tu̍mbe̍ o̍ 
ka̍lā ka̍lā. Mbo̍ dīmūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, sa̍lā o̍ sālā wāŋnda̍ ha̍ā ā sōli̍ 
nāa̍ nūm chu̍a̍ pɛ̍, bi̍ī sa̍lā ndāa̍ le̍. I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ a̍ wāŋnda̍ ha̍ā le̍. Sōfɛ̍lɛ̍ 
ndā pi᷅lɛ̍ bɛ̍ɛ̍ I̍ bi̍ī le̍.” 

16O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl Ko̍lūā āā, “Nūm ni̍, ku̍ndā nūmndo̍ ni̍, lā hu᷄ŋ 
si̍ɔ̍dīi̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ dīō. E̍lɔ̄ŋ bɛ̍ɛ̍ ndu̍ cho̍ 
wā lo̍ŋ. 

17Nūm ni̍, ŋ̄wāŋ kɛ̄mɛ̄ le̍ di̍i̍ŋ a̍ be̍le̍-ŋu̍ɛ̍ɛ̍nu̍a̍a̍ cho̍ nu̍m kɔ̄ɔ̄lī wa̍ ni̍, wānā o̍ wānā 
o̍ nɔ̍ mbō chūa̍ hɛ̄ŋgɛ̍i̍ nda̍ lūām nyɛ᷅m chūŋ kɛ̄ndɔ᷄ŋ lēni᷄ŋ ndo̍ mbō dɔ̄ū nyɛ̄m 

chūŋ kɛ̄ndɔ᷄ŋ lēni᷄ŋ, mbō hīŋ Mɛ̄lɛ̄ka̍ Ya̍a̍wɛ̄ɛ̍ lāchī o̍ ma̍āŋndo̍. E̍lɔ̄ŋ bɛ̍ɛ̍ o̍ cho̍ lākɔ̄ 
a̍ hɛ̄ŋgɛ̍i̍ ndɔ̄ lu̍a̍māā nyɛ̄m chūŋ kɛ̄ndɔ̄ɔ̍ Mɛ̄lɛ̄ka̍ lāchī o̍ ma̍āŋndo̍.” 

18Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ wānā o̍ wānā o̍ chu̍ā hɛ̄ŋgɛ̍i̍ nda̍ lūām nyɛ᷅m 
chūŋ kɛ̄ndɔ᷄ŋ lēni᷄ŋ ndo̍, mbo̍ dūāū yīŋnde̍ŋ lēni᷄ŋ, o̍ ko̍ŋ kɔ̍ɔ̍lī, mbo̍ hāndū nyɛ̄m 
chūŋ kɛ̄ndɔ᷄ŋ lēchōo̍, mbo̍ kɔ̍ si᷅m o̍ tɛ̍ndīi̍ Mɛ̄lɛ̄ka̍a̍ sōndōo̍ nda̍ Mūu̍sē wa̍ā lātūlu̍ 
a̍ E̍lɔ̄ŋ. 

19Mi̍ Ko̍lūā o̍ chu̍u̍ŋgīāā I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍, le̍ Mūu̍sē nda̍ E̍lɔ̄ŋ sīmūllo̍, ma̍ 
sīm ma̍ mūlūl Mūu̍sē nda̍ E̍lɔ̄ŋ hɔ̄lla̍ o̍ tɛ̍ndīi̍ Mɛ̄lɛ̄ka̍a̍ sōndōo̍. O̍ lēpīlɛ̍ ni᷄ŋ kpe̍, mi̍ 
pa̍ŋgēle̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ I̍sɔ̄lūɛ̍i̍ya̍ lātūlu̍ wo̍ ō chɔ̄mnu᷄ŋ ku̍ndāa̍ 
kpo̍u̍. 

20Mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē nda̍ E̍lɔ̄ŋ āā, 

21“Lā fūla̍ wa᷅ŋnda̍ ha̍ā tɛ̄ɛ̄ŋ I̍ tɛ̍ɛ̍mbūū nda̍ o̍ lēpīlɛ̍ ni᷄ŋ kpe̍ mī chi̍i̍ a̍ nda̍.” 

22Kɛ̍ mi̍ Mūu̍sē nda̍ E̍lɔ̄ŋ a̍ ba᷅ŋ wūla̍ŋ ma̍ fūūlūū hɔ̄lla̍ lɛ̄ŋ mɛ̍ɛ̄, ma̍ pīɛ̄ī Mɛ̄lɛ̄ka̍ ma̍ 
dīmī āā, “Ōo̍ Mɛ̄lɛ̄ka̍, Mɛ̄lɛ̄ka̍ yɔ̍ŋgu̍ wa᷅na̍ chi̍o̍o̍ yōōmōo̍ wo̍, bāā le̍ yɔ̄ŋ wɔ̄ɔ̍ŋ 
wānā pi̍lɔ̍ɔ̍ mā dɔ̄ɔ̄nu᷄ŋ tu̍mbe̍ a̍ ku̍ndāa̍ kpo̍u̍?” 

23O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

24“Di̍mu̍l wa᷅ŋnda̍ kpo̍u̍ mā fāŋa̍ŋ o̍ tɛ̍ndīi̍la̍ wāŋnda̍ ha̍ā īkɛ̄i̍, nda̍ yɔ̍nūŋ ni̍ māā 
Ko̍lūā a̍ De̍tāŋ, a̍ Ābi̍lūām.” 

25O̍ ko̍ŋ, mi̍ Mūu̍sē o̍ cha̍ŋ mbo̍ kūā o̍ tɛ̍ndīi̍ De̍tāŋ ndo̍, a̍ o̍ tɛ̍ndīi̍ Ābi̍lūām ndo̍. 
Mi̍ wāŋ bɛ̄ndūa̍a̍ I̍sɔ̄lūɛ̄ī a̍ tu̍āl ndu̍ kɔ̄ɔ̄lī. 

26Mi̍ Mūu̍sē o̍ kɔ̍ di̍mūl wānāa̍ wa̍ o̍ tɛ̍ndīi̍ De̍tāŋ ndo̍ īkɛ̄i̍, a̍ o̍ tɛ̍ndīi̍ Ābi̍lūām ndo̍ 
īkɛ̄i̍ ya̍ āā, “Lā fāŋa̍ŋ o̍ tɛ̍ndīi̍la̍ wānāā yɔ̄ŋ wɔ̄ɔ̍ŋnda̍ ha̍ā īkɛ̄i̍. Ndu̍yɛ̍ lā pi̍la̍ŋ nyɛ᷅ o̍ 
nyɛ̄ ndā le̍, yɔ̄ŋi̍ nya̍ wa̍ a̍ tɛ̍ɛ̍mbāā a̍ nda̍ lātūlu̍, fo̍ndōle̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ.” 

27O̍ ko̍ŋ, mi̍ wāŋnda̍ ā fāŋa᷄ŋ o̍ tɛ̍ndīi̍ Ko̍lūā wo̍ īkɛ̄i̍, a̍ tɛ̍ndīi̍ De̍tāŋ ndo̍, a̍ tɛ̍ndīi̍ 
Ābi̍lūām ndo̍. De̍tāŋ ni̍, Ābi̍lūām ni̍, ā wa̍ īsīsi̍ o̍ tɛ̍ndīi̍la̍ ndāla̍ŋ sōndōla̍ŋ, a̍ 
lāāndāā ndāa̍ ndu̍yɛ̍ a̍ chūāūwāā ndāa̍ lātūlu̍. 

28Mi̍ Mūu̍sē lo᷅ o̍ ko̍ŋ mbo̍ dīmūl wāŋnda̍ āā, “O̍ he̍ī nya̍ hīŋ sīnā ni̍ māā nyɛ̄ o̍ nyɛ̄ 
ya̍ I̍ cho̍ tōsāa̍ māā Mɛ̄lɛ̄ka̍ Ya̍a̍wɛ̄ɛ̍ ve᷅m ya̍ ni̍, māā ō cho̍ a̍ kpāāya̍ nī le̍ ya̍ I̍ cho̍ 
nyɛ̄ o̍ nyɛ̄ tōsāa̍ le̍. 

29Tē pūa̍a̍ ha̍ā ā vī o̍ bā ndāa̍ chōo̍ pɛ̍, mbō ve̍ nyɛ᷅ o̍ nyɛ̄ le̍ yɔ̍nu̍ŋ a̍ nda̍ le̍, mbō 
wa̍ māā wu̍ yɔ̍ŋāa̍ ho̍ō ko̍ni̍ nda̍ vī ni̍ pɛ̍, mɛ̄ɛ̍ nyɛ̄ o̍ nyɛ̄ ya̍ I̍ cho̍ tōsāa̍ mɛ̄ɛ̍ ō cho̍ 
Mɛ̍lɛ̄ka̍ Ya̍a̍wɛ̄ɛ̄ le̍ ve᷅m ya̍ le̍. 

30Kɛ̍ tē Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ sūɛ̍i̍ kɔ̄ndɔ̄fi̍li̍i̍ bɛ̄ndūe̍i̍ pāa̍le̍ hāūle̍ŋ nde᷅ŋ pɛ̍, sūɛ̍i̍ 
wānā o̍ wānā tu̍i̍i̍ yɔ̍ bɛ̍ɛ̍ le̍pi̍lɛ̍ bɛ̍ɛ̍ le̍ ve̍, mbō tōsa̍ mī lɛ̄ŋnde̍ŋ lē kūmbi̍ŋ, pūa̍a̍ 

ha̍ā ni̍, a̍ nyɛ̄ o̍ nyɛ̄ nda̍ nɔ̄ mī lɛ̄ŋnde̍ŋ lē kūmbū nda̍ kpo̍u̍, mā kūɛ̄ o̍ wāŋ vīlɛ̍i̍ya̍ 
lo̍ chi̍e̍e̍ pɛ̍, o̍ ko̍ŋ nya̍ chō sīnā ni̍ māā pūa̍a̍ ha̍ā ā sīmu̍l Mɛ̄lɛ̄ka̍ Ya̍a̍wɛ̄ɛ̍ dīōm.” 

31-32Ndu̍yɛ̍ dīmīo̍o̍ nu̍a̍ā mi̍ Mūu̍sē o̍ chi̍ī dīōmndā lāŋ dīmī, nāa̍ pūa̍a̍ ha̍ā ā wa̍ 
īsīsi̍ wa̍, De̍tāŋ ni̍, a̍ Ābi̍lūām, a̍ Ko̍lūā, ndu̍yɛ̍ a̍ yu̍ŋgu̍la̍ ndāla̍ŋ, o̍ ko̍ŋ kɔ̍ɔ̍lī, a̍ 
wānāa̍ to᷅l Ko̍lūāā kɔ̄ɔ̄lī wa̍ ā pīli̍a̍a̍, mi̍ lɛ̄ŋnde̍ŋ lē kūmbi᷄ŋ lo̍ŋ, nda̍ kpo̍u̍ ma̍ tūāl 
o̍ lɛ̄ŋnde̍ŋ bɛ̄ŋgu̍, mi̍ lɛ̄ŋnde̍ŋ lē kūmbū nda̍ lātūlu̍ a̍ nyɛ̄ o̍ nyɛ̍ nda̍ nɔ̍. 

33Nda̍ kpo̍u̍ ā lo̍ yōōmū ma̍ tūāl o̍ lɛ̄ŋnde̍ŋ bɛ̄ŋgu̍ lātūlu̍ a̍ nyɛ̄ o̍ nyɛ̄ nda̍ nɔ̄ mā 
kūā chi̍e̍e̍ pīɔ̍m. Mi̍ lɛ̄ŋnde̍ŋ lē mīīŋgū nda̍ chōo̍ nda̍ kpo̍u̍ ma̍ lō, mi̍ nda̍ fāŋa᷄ŋ 
ku̍ndā I̍sɔ̄lūɛ̍i̍ya̍a̍ tu̍a̍a̍ chōo̍. 

34Mɛ̄ɛ̍ I̍sɔ̄lūɛ̍i̍ya̍a̍ tu̍a̍a̍ wa̍ o̍ fo̍ndā kōŋ nda̍ ā tūēī wāŋnda̍ ha̍ā cha᷄ŋnda̍ŋ, nda̍ kpo̍u̍ 
ma̍ nyāānu᷄ŋ. Ma̍ dēŋī chōo̍ cho̍o̍ ma̍ dīmī āā, “Na̍a̍ bɛ̍ɛ̍ lɛ̄ŋnde̍ŋ lē hīŋ na̍a̍ mīōlɔ̄ɔ̄ 
fɔ̍!” 

35O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ yīŋndē bɛ̄ŋnde̍ŋ mi̍ lē hu᷄ŋ lo᷅m pūa̍a̍ kɛ̍mɛ̄ 
le̍di̍i̍ŋ a̍ be̍le̍-ŋu̍ɛ̍ɛ̍nu̍a̍a̍ (250) wa̍ nyɛ̄m chūŋ kɛ̄ndɔ᷄ŋ lōmɔ̄ɔ̍ o̍ ma̍āŋndo̍ wa̍ kpo̍u̍. 

A̍ hɛŋ̄gɛi̍l̍a̍ nda̍ lūām nyɛm᷅ chūŋ kɛn̄dɔŋ᷄ lēniŋ᷄ nda̍ŋ o̍kɔɔ̄.̄ 
36O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

37“Di̍mu̍l Ɛ̄li̍a̍a̍sā, po̍ E̍lɔ̄ŋ ndo̍ mbō kūɛ̄ nāa̍ wānāā kāŋ ā ŋūɛ̄ ka̍ŋ nda̍, mbō kɔ̍ 
so̍o̍lūū hɛ̄ŋgɛ̍i̍la̍ lu̍a̍māālā nyɛ̄m chūŋ kɛ̄ndɛ̄lā lāŋ o̍ yīŋnde̍ŋ ni᷄ŋ. Tē ō sōōlu̍u̍ la̍ŋ 
pɛ̍, dɛ̄ŋgūlta̍ŋ cho̍ o̍ hɛ̄ŋgɛ̍i̍la̍ la̍ŋ ni᷄ŋ nda̍ŋ o̍ sa᷄ŋ nda̍ŋ la̍nda̍ŋ. Kāni̍ fo̍ndōle̍, 
hɛ̄ŋgɛ̍i̍la̍ la̍ŋ hɛ̄ŋgɛ̍i̍la̍ cho̍ lā dīāndāā ya̍ Mɛ̍lɛ̄ka̍ o̍ hɔ̄l la̍ŋ la̍ cho̍ ni̍. 

38Pūa̍a̍ sɔ̍la̍ ha̍ā pīɔ̍mndo̍ le̍ yɔ̄ŋ ndā wɔ̍ɔ̍ŋndo̍ wa̍, bōōndi̍i̍ nda̍ kūɛ̄ a̍ hɛ̄ŋgɛ̍i̍la̍ la̍ŋ 
ya̍ lāchī le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēni᷄ŋ nde̍, bōōndi̍i̍ ke̍ŋ hɛ̄ŋgɛ̍i̍la̍ la̍ŋ lā 
sīmnu᷄ŋ la̍ di̍a̍ndāā ya̍ Mɛ̄lɛ̄ka̍ o̍ hɔ̄l ni̍. Le̍la̍ŋ lā nɔ̄ mī lā chɔ̄ū hɛ̄ŋgɛ̍i̍la̍ la̍ŋ nyɔ̄ɔ̍ 
māā bōo̍ bɛ̍ndū le̍ ma̍āŋndo̍ kūmbɔ̄ɔ̍ a̍ ndu̍, lā lo̍ la̍ŋ lɔ̄ɔ̍ a̍ ha̍mɛ̄i̍yo̍ mī lā sīmnu᷄ŋ 
nyɔ̍ɔ̍ ō pīlɛ̍. Hɛ̄ŋgɛ̍i̍la̍ nya̍ chō la̍ŋ si̍i̍ŋgūū bōo̍ le̍ ma̍āŋndo̍ kūmbɔ̄ɔ̍ a̍ ndu̍ wo̍, la̍ŋ 
la̍ chō wā tāāmāsi̍o̍o̍ le̍ wāŋnda̍ I̍sɔ̄lūɛ̄ī ni̍.” 

39-40O̍ ko̍ŋ, mi̍ Ɛ̄li̍a̍a̍sā, wānā so̍līāā lāsa̍lāa̍, ō tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
Mūu̍sē yɛ̍. Mbo̍ kɔ̍ chɔ̍ɔ̍vīāā hɛ̄ŋgɛ̍i̍la̍ chīli̍ŋi̍i̍ būlɔ̍ŋsīi̍la̍ la̍ŋ, la̍ŋ la̍ yɔ̍nūŋ māā 
hɛ̄ŋgɛ̍i̍la̍ pūa̍a̍ ŋu̍ɛ̄ o̍ yīŋnde̍ŋ ni᷄ŋ nda̍ ā kūɛ̄ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēni᷄ŋ 
nda̍ŋ ni̍, mbō lō la̍ŋ lɔ̄ɔ̍ nāa̍ pi᷅lɛ̍ a̍ ha̍mɛ̄i̍yo̍ mbo̍ tōōsīāā nyɔ̄ɔ̍ māā bōo̍ bɛ̍ndū le̍ 
ma̍āŋndo̍ kūmbɔ̄ɔ̍ a̍ ndu̍. He̍ī wa̍ māwāā sīlāa̍ le̍ wāŋnda̍ I̍sɔ̄lūɛ̄ī māā wānā o̍ wāna̍ 
fu̍la̍ o̍ pūlāle̍ E̍lɔ̄ŋ nde̍ŋ chōo̍ le̍, ō nɔ̍ mbō kūɛ̄ Mɛ̄lɛ̄ka̍ Ya̍a̍wɛ̄ɛ̍ lāchī o̍ ma̍āŋndo̍ 
mbō lōm nyɛ̄m chūŋ kɛ̄ndɔ᷄ŋ o̍ Mɛ̄lɛ̄ka̍ lo̍ le̍. Wānā o̍ wāna̍ ndu̍ o̍o̍ fu̍la̍ kɔ̄ɔ̄lī pɛ̍, 
nyɛ̍ yɔ̍nu̍ŋ a̍ Ko̍lūā nda̍ wānāa̍ to᷅l ndu̍ kɔ̄ɔ̄lī wa̍ wo̍, ndu̍ ko̍ni̍ ndu̍ o̍o̍ yɔ̍nūŋ wa̍nā 
ko̍ŋ ni̍. 

A̍ mɛɛ̄ ̍E̍lɔŋ̄ o̍ chii̍n̍dia̍̍a̍ yōōmūlā wāŋnda̍ yɛ ̍o̍kɔɔ̄ ̄

41Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, wāŋnda̍ I̍sɔ̄lūɛ̄ī kpo̍u̍ ma̍ kāndū ŋɔ̄ɔ̄chīa̍ŋndo̍ a̍ 
Mūu̍sē nda̍ E̍lɔ̄ŋ le̍ nyɛ̍ yɔ̍nu̍ŋ ndo̍. Ma̍ dīmūl Mūu̍sē nda̍ E̍lɔ̄ŋ āā, “Nya̍ di̍u̍ wānāa̍ 
Mɛ̄lɛ̄ka̍ Ya̍a̍wɛ̄ɛ̄ wa̍ ha̍ā ni̍.” 

42Nda̍ kpo̍u̍ ma̍ chūūŋgi̍āŋ na̍a̍ pi᷅lɛ̍ le̍ Mūu̍sē nda̍ E̍lɔ̄ŋ sīmūllo̍. Kɛ̍ mɛ̄ɛ̍ nda̍ mūli̍ 
hɔ̄lla̍ kūmbū tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍, o̍ lēpīlɛ̍ ni᷄ŋ 
kpe̍ ma̍ chā mi̍ yu̍mbu̍ yu̍mbu̍ i̍kpu̍ŋgbāa̍ tūāl mbo̍ kūmbū tɛ̍ndīi̍yo̍ kpo̍u̍, o̍ ko̍ŋ 
kɔ̍ɔ̍lī, mi̍ pa̍ŋgēle̍ bɛ̄ndu̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nda̍ lātūlu̍ wo̍ ō 
chɔ̄mnu᷄ŋ nda̍. 

43O̍ ko̍ŋ, mi̍ Mūu̍sē nda̍ E̍lɔ̄ŋ a̍ ku̍ā ma̍ kɔ᷄ si᷅m o̍ tɛ̍ndīi̍ Mɛ̄lɛ̄ka̍a̍ sōndōo̍. 

44Mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

45“Lā fūla̍ wa᷅ŋnda̍ ha̍ā tɛ̄ɛ̄ŋ I̍ tɛ̍ɛ̍mbūū nda̍ o̍ lēpīlɛ̍ ni᷄ŋ kpe̍.” O̍ ko̍ŋ kɔ̍ɔ̍lī, mi̍ Mūu̍sē 
nda̍ E̍lɔ̄ŋ a̍ ba᷅ŋ wūla̍ŋ ma̍ fūūlūū hɔ̄lla̍ lɛ̄ŋ di̍. 

46Mi̍ Mūu̍sē o̍ di̍mūl E̍lɔ̄ŋ āā, “Chu̍a̍ hɛ̄ŋgɛ̍i̍ nūm ŋ̄ lūām nyɛ᷅m chūŋ kɛ̄ndɔ᷄ŋ lēni᷄ŋ 
ndo̍ chɔ̍chɔ̍, mā kɔ̄ndū dɛ̄ŋgūlta̍ŋ o̍ ma̍āŋndo̍ chōo̍ mā dɔ̄ū lēni᷄ŋ o̍ ko̍ŋ kɔ̍ɔ̍lī, mā 
ha̍ndu̍ nyɛ̄m chūŋ kɛ̄ndɔ᷄ŋ chōo̍. O̍ ko̍ŋ kɔ̍ɔ̍lī, mā kūɛ̄ a̍ ndu̍ chɔ̍chɔ̍ nāa̍ wāŋnda̍ ā 
chō ka̍ŋ īsīsi̍ ku̍ndāa̍ wa̍, mā kɔ̍ so̍lī sa̍lā nyɛ̄m chūŋ kɛ̄ndɔ̄ɔ̍ lo̍ŋ le̍ nda̍, le̍ mī 
Mɛ̄lɛ̄ka̍ ma᷄l nda̍ le̍ yɔ̄ŋ ndā wɔ̍ɔ̍ŋndo̍. Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ nda̍ o̍ 
ka̍lā ka̍lā, ndu̍yɛ̍ o̍ kāndu̍ ni᷅ŋ nda̍ bɛ̍ɛ̍ di̍ūwo̍ a̍ nāāla̍ŋ.” 

47O̍ ko̍ŋ, mi̍ E̍lɔ̄ŋ o̍ to̍sā mɛ̄ɛ̍ Mūu̍sē o̍ di̍mu̍l ndu̍ yɛ̍. Mbo̍ chūā hɛ̄ŋgɛ̍i̍ ndɔ̍ o̍ lu̍ām 
nyɛ᷅m chūŋ kɛ̄ndɔ᷄ŋ lēni᷄ŋ ndo̍, mbo̍ kūā mbo̍ kɔ᷄ si᷅m wa᷅ŋnda̍ tɛ̄ɛ̄ŋ. Nāāla̍ŋ la̍a̍ de᷅l 
ni᷅ŋ wāŋnda̍ I̍sɔ̄lūɛ̍i̍ ma̍ wā pīɔ̍mnda̍ŋ kpe̍e̍kpe̍i̍. Mi̍ E̍lɔ̄ŋ o̍ hāndū nyɛ̄m chūŋ 
kɛ̄ndɔ᷄ŋ o̍ hɛ̄ŋgɔ̍ɔ̍ ni᷄ŋ o̍ dɛ̄ŋgūltā chōo̍ mbo̍ sōlī sa̍lā nyɛ̄m chūŋ kɛ̄ndɔ̄ɔ̍ o̍ Mɛ̄lɛ̄ka̍ 
lo̍ le̍ mī Mɛ̄lɛ̄ka̍ ma᷄l wāŋnda̍ I̍sɔ̄lūɛ̄ī le̍ yɔ̄ŋ ndā wɔ̍ɔ̍ŋndo̍. 

48Mi̍ E̍lɔ̄ŋ o̍ si᷅m wānāā nda̍ a̍a̍ vi᷅ ni᷅ŋ a̍ nāālā lāŋ nda̍ ndu̍yɛ̍ a̍ wānāa̍ wa̍ yōōmū 
wa̍ tɛ̄ɛ̄ŋ. Ō lo̍ īsīsi̍ nda̍ tɛ̄ɛ̄ŋ le̍nde̍ mi̍ nāālā lāŋ lā pɛ̄ŋgī mi̍ wāŋnda̍ pɛ̄ŋgī 
pīɔ̍mnda̍ŋ. 

49Kɛ̍ mi̍ wāŋnda̍ wū a̍ nāālā lāŋ wāa̍la̍ŋ tɔ̍ a̍ lā hīɔ̍ɔ̍lu̍ a̍ kɛ̄mɔ̄ɔ̍ lē ŋɔ᷄mmɛ̍ū (14,700), 
ō cho̍ wɔ̍ wa̍nāa̍ vi᷅ o̍ sūɛ̍i̍ Ko̍lūā ve̍ ni᷄ŋ nda̍ le̍. 

50Mɛ̄ɛ̍ E̍lɔ̄ŋ che᷅ māā kpūndɛ̍ kōŋ ō hīo̍u̍, mbo̍ mīīŋgū nāa̍ Mūu̍sē chu̍a̍ o̍ tɛ̍ndīi̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ sōndōo̍. 

Nɔ̍mbāā 17 

A̍ tīnda̍ El̍ɔŋ̄ ndo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī mā ke᷄ nu̍m tīnda̍la̍ŋ tɔ̍ a̍ lā tīɔ̍ɔ̍ŋ, bōllē yu̍ŋgu̍ o̍ bōllē 
yu̍ŋgu̍ I̍sɔ̄lūɛ̄ī tīnda̍a̍ ō pīlɛ̍. Ndu̍yɛ̍ bōllē yu̍ŋgu̍ o̍ bōllē yu̍ŋgu̍ a̍ nɔ̄ mā pōōnyi̍a̍a̍ 
dīōlā ndɔ̄la̍ŋ o̍ tīnda̍ ndɔ̄ɔ̍. 

3Tīnda̍ cho̍ le̍ yu̍ŋgu̍ Li̍va̍īyo̍ wo̍, dīōla̍ E̍lɔ̄ŋ nda̍ŋ ŋ̄ nɔ̄ ni̍ mā po̍o̍nyi̍a̍a̍ lēchōo̍. 
Wānā o̍ wāna̍ cho̍ yu̍ŋgu̍ fi̍nyā ndɔ̄ɔ̍ bōlle̍ŋ, ō nɔ̄ mbō yɔ̄ŋgu̍ tīnda̍a̍ ō pīlɛ̍. 

4Tē ā bīī tīnda̍la̍ŋ ndāŋ pɛ̍ kpo̍u̍, ā kūɛ̄ a̍ la̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ 
cho̍ a̍ nya̍ lātūlu̍ wo̍ ni᷄ŋ a̍ kɔ̍ yɛ̍ɛ̍mbūū la̍ŋ o̍ kɔ̍fū kpe̍ma̍a̍, nāa̍ ya̍ I̍ chɔ̍mnu̍ŋ nu̍m 
nda̍. 

5Wāna̍ tīnda̍ ndɔ̄ɔ̍ ō chō pūīyo̍, mɛ̄ɛ̍ wānā ko̍ŋ ya̍ I̍ hɛ̍li̍ ni̍. Ko̍ŋ cho̍ tōsā ni̍ mī 
ŋɔ̄ɔ̄chīa̍ŋnda̍ wāŋnda̍ I̍sɔ̄lūɛ̄ī a̍ cho̍ la᷅ŋ a̍ nūm nda̍ŋ kpo̍u̍ mī lā chūū.” 

6O̍ ko̍ŋ kɔ̍ɔ̍lī, mi̍ Mūu̍sē o̍ su̍a̍ā nāa̍ wāŋnda̍ I̍sɔ̄lūɛ̄ī chūa̍, mi̍ wānāa̍ wa̍ yu̍ŋgu̍la̍ 
ndāla̍ŋ bōlle̍ wa̍ ā kē ndu̍ tīnda̍la̍ŋ tɔ̍ a̍ lā tīɔ̍ɔ̍ŋ, tīnda̍ o̍ tīnda̍ le̍ yu̍ŋgo̍o̍ ō pīlɛ̍. 
Ndu̍yɛ̍ tīnda̍ E̍lɔ̄ŋ ndo̍ bɛ̍ɛ̍ o̍ wa̍ tīnda̍la̍ la̍ŋ tɛ̄ɛ̄ŋ. 

7Mi̍ Mūu̍sē o̍ chu̍ā tīnda̍la̍ la̍ŋ mbo̍ kūā a̍ la̍ŋ o̍ tɛ̍ndīi̍ Mɛ̄lɛ̄ka̍a̍ ni᷄ŋ mbo̍ kɔ̍ 
yɛ̍ɛ̍mbūū la̍ŋ kɔ̍fu̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī. 

8Mɛ̄ɛ̍ pāa̍le̍ lē sɛ̄ dīi̍mā ndɔ̄ɔ̍, mi̍ Mūu̍sē o̍ ku̍ā o̍ tɛ̍ndīi̍ Mɛ̄lɛ̄ka̍a̍ ni᷄ŋ, mbo̍ sāālu᷄ŋ 
māā E̍lɔ̄ŋ tīnda̍ ndɔ̄ɔ̍, o̍ si̍m le̍ yu̍ŋgu̍ Li̍va̍īyo̍ wo̍ ō pūī ndu̍yɛ̍ mbo̍ sōlī lɛ̄ūwo̍ŋ, o̍ 
ko̍ŋ kɔ̍ɔ̍lī, mbo̍ yāndū ndu̍yɛ̍ mbo̍ kūām a̍lmɔ̍ŋ nda̍ŋ. Mūu̍sē o̍ ko̍ma̍l a̍lmɔ̍ŋ mā 
dīūwa᷄ŋ mā lɛ̄ɛ̄nda᷄ŋ o̍ tīnda̍a̍ ho̍ō. 

9O̍ ko̍ŋ kɔ̍ɔ̍lī, mi̍ Mūu̍sē o̍ chu̍ā tīnda̍la̍ la̍ŋ kpo̍u̍ Mɛ̍lɛ̄ka̍ Ya̍a̍wɛ̄ɛ̍ lāchī, mbo̍ kūā a̍ 
la̍ŋ o̍ bɛ̍ɛ̄ I̍sɔ̄lūɛ̍i̍ya̍ kpo̍u̍ o̍ hɔ̄l. Bōlīī lāyu̍ŋgu̍e̍i̍ ki̍nɛ̍i̍, mi̍ wānā o̍ wānā o̍ kɔ̍ 
mɛ̍ɛ̍nda᷄ŋ mbo̍ chūā tīnda̍ ndɔ̄ɔ̍. 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, “Mi̍ŋgi̍ ti̍nda̍ E̍lɔ̄ŋ ndo̍ o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ni᷄ŋ, mā kɔ̍ kɛ̍sī ndu̍ kɔ̍fu̍ kpe̍ma̍a̍ lāchī. Tīnda̍ 
ko̍ŋ ō nɔ̄ mbō wa̍ ō kɛ̄sīāā lo̍ŋ māā tāāmāsi̍ le̍ I̍sɔ̄lūɛ̍i̍ya̍a̍ si̍mu̍l la̍ ha̍ā wa̍ sīlāa̍. 
Ko̍ŋ to̍sā ni̍ mā pɛ̄ŋgi̍ ŋɔ̄ɔ̄chīa̍ŋnda̍ŋ a̍ ya̍ Mɛ̍lɛ̄ka̍, yɔ̄ŋi̍ nda̍ sɔ̄la̍ pi̍ɔ̍mndo̍.” 

11Ndu̍yɛ̍ mi̍ Mūu̍sē o̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

12Mi̍ wāŋnda̍ I̍sɔ̄lūɛ̄ī a̍ di̍mūl Mūu̍sē āā, “Mbɔ̄ na̍a̍ ŋ̄ hīŋ pīɔ̍mndo̍ sɔ̄lā fɔ̍! Na̍a̍ ŋ̄ 
hīŋ chūū! Mɛ̄ɛ̄lu̍la̍ nāāla̍ŋ lā fūūlu̍u̍! 

13Sɔ̄ɔ̄ŋgūūwo̍ bɛ̍ɛ̍ wānā sɔ̍ɔ̍ŋgu̍u̍ ni᷅ŋ tɛ̍ndīi̍ Mɛ̄lɛ̄ka̍a̍ īkɛ̄i̍ pɛ̍ ā vī. Mɛ̄ɛ̍ na̍a̍ kpo̍u̍ ŋ̄ 
hīŋ pīɔ̍mndo̍ sɔ̄lā.” 

Nɔ̍mbāā 18 

Wa̍lta̍ wānāā sōlīāā lāsa̍lāa̍ a̍ Liv̍a̍īya̍ ā nɔ ̄le̍ tōsāa̍ la̍ŋ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl E̍lɔ̄ŋ āā, “Nūm ni̍, pūa̍a̍ nu̍mnda̍ ni̍, ndu̍yɛ̍ 
a̍ wānāya᷅ŋ nyāa̍ŋ ŋ̄ pīlɔ̍ŋ kpo̍u̍, nda̍ yɔ̍nūŋ māā wānāa̍ fu̍la̍ o̍ pūlāle̍ Li̍va̍īle̍ŋ chōo̍ 
wa̍ ni̍, kpe̍ku̍ o̍ kpe̍ku̍ nɔ̍ le̍ tōsa᷄ŋndo̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ 
nya̍ lātūlu̍ wo̍ ni᷄ŋ, tē dɛ̍nɛ̍ ta̍mbɛ̍i̍ o̍ fu̍la̍ lo̍ŋ pɛ̍, nya̍ ya̍ I̍ tu̍sī nyɛ᷅ pālāa̍ chōo̍ le̍ 
dɛ̍nɛ̍ ta̍mbɛ̍i̍ ko̍ŋ ni̍. Kɛ̍ nyɛ̄ o̍ nyɛ̍ cho̍ a̍ sa̍lā sōlīa̍a̍ o̍kɔ̄ɔ̄, tē dɛ̍nɛ̍ o̍ dɛ̍nɛ̍ o̍ ta̍mbu̍ 
lo̍ŋ pɛ̍, nūm E̍lɔ̄ŋ nya̍ pūa̍a̍ nu̍mnda̍, nya̍ ya̍ ha̍ndū nyɛ᷅ pālāa̍ chōo̍ ni̍. 

2Nūm ni̍ pūa̍a̍ nu̍mnda̍ ni̍, te̍le̍ŋ o̍ te̍le̍ŋ nya̍ wa̍ wa̍llo̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ lātūlu̍ wo̍ pɛ̍, lā vēēlu̍ wa᷅nāya᷅ŋ nyāa̍ŋ ŋ̄pīlɔ̍ŋ, nda̍ yɔ̍nūŋ māā 
wānāa̍ fu̍la̍ o̍ pūlāle̍ Li̍va̍īle̍ŋ chōo̍ wa̍ ni̍ le̍ mā māla̍ nya̍. 

3Wāŋnda̍ ha̍ā ā nɔ̄ mā tōsa̍ wa̍lta̍ nda̍ nɔ̄ le̍ tōsāa̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ cho̍ a̍ nya̍ lātūlu̍ wo̍ la̍ŋ nya̍ o̍ bā bɛ̄ŋgu̍. Kɛ̍ ndu̍yɛ̍ ā nɔ̍ mā pīla̍ŋ nyɛ᷅m 
cho̍ ŋ̄ dīāndāā ya̍ Mɛ̍lɛ̄ka̍ o̍ hɔ̄l mi̍ ŋ̄ wā o̍ tɛ̍ndīi̍ ko̍ŋ ni᷄ŋ ndo̍ŋ te̍, kɛ̄lɛ̄ŋgāāle̍ mā 
pīla̍ŋ ma̍āŋ nī so̍līāā lāsa̍lāa̍. Tē ā pīla̍ŋ nyɛ᷅m mu᷅ŋ pɛ̍, nda̍ ni̍, nya̍ ni̍ pīɔ̍mndo̍ nya̍ 
sɔ̄lā ni̍. 

4Wāŋnda̍ ha̍ā ā nɔ̄ mā tōsa̍ wa̍llo̍ a̍ nya̍ lātūlu̍ mā tōsa̍ wa̍li̍ o̍ wa̍li̍ nda̍ nɔ̄ le̍ tōsāa̍ 
o̍ tɛ̍ndīi̍ Mɛ̄lɛ̄ka̍a̍. Ō fūla̍ o̍ nda̍ kɔ̍ɔ̍lī, wānā o̍ wānā che᷅le̍ŋ ō nɔ̍ mbō sɔ̄ɔ̄ŋgu̍u̍ nya̍ 
īkɛ̄i̍ le̍. 

5Ndu̍yɛ̍ wa̍li̍ o̍ wa̍li̍ nɔ̍ le̍ tōsa᷄ŋndo̍ o̍ fo̍ndā dīāndāa̍ ndu̍yɛ̍ a̍ o̍ ma̍āŋndo̍, nūm ni̍, 
pūa̍a̍ nūmnda̍ ni̍, nya̍ nɔ̍ le̍ wa̍lta̍ la̍ŋ tōsāa̍ ni̍. Sāwāla̍ ya̍ I̍ cho̍ nya̍ la᷅ŋ kīo̍o̍ la̍ŋ, lā 
chūa̍ la̍ŋ, ko̍ŋ to̍sā ni̍ ya̍ Mɛ̍lɛ̄ka̍ Ya̍a̍wɛ̄ɛ̄ do̍u̍nūŋ ndɛ̍ tu̍mbe̍ a̍ nya̍ wāŋnda̍ I̍sɔ̄lūɛ̄ī 
le̍. 

6Ya̍ Mɛ̄lɛ̄ka̍ pīla̍ hɛ̍li̍ chāāŋāā nyāā Li̍va̍īya̍ I̍sɔ̄lūɛ̍i̍ya̍a̍ tu̍a̍a̍ tɛ̍ɛ̍ŋ ni̍, mi̍ yɔ̍ŋgū nda̍ 
o̍ nya̍lo̍ māā kē le̍ nya̍ wa̍lta̍ŋ mālāa̍. Wānāa̍ cho̍ ā yɔ̄ŋga᷄ŋ o̍ ya̍ Mɛ̍lɛ̄ka̍ lo̍ le̍ wa̍llo̍ 
o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ wa̍ nda̍ chō ni̍. 

7Kɛ̍ nūm ni̍, pūa̍a̍ nu̍mnda̍ ni̍, nya̍ ko̍ni̍ nɔ̍ ni̍ mī lā tōsa̍ wa̍lta̍ so̍līāā lāsa̍lā la̍ŋ. 
Wa̍li̍ o̍ wa̍li̍ so̍līāā lāsa̍la̍ nɔ̍ le̍ to̍sa᷄ŋndo̍ o̍ ma̍āŋndo̍, ndu̍yɛ̍ a̍ o̍ fo̍ndāŋ dīāndāa̍ 
hi̍o̍ū kpo̍u̍ wo̍, nya̍ nɔ̍ le̍ wa̍lta̍ la̍ŋ tōsāa̍ ni̍. Nya̍ ya̍ I̍ ke̍ wa̍li̍ so̍līāā lāsa̍lāa̍ ni̍ māā 
kē. Ō fūla̍ o̍ nya̍ kɔ̍ɔ̍lī, wānā o̍ wānā che᷅le̍ŋ tē ō sɔ̄ɔ̄ŋgu̍u̍ o̍ fo̍ndā nī di̍a̍ndāa̍ īkɛ̄i̍ 
pɛ̍, pīɔ̍mndo̍ wānā ko̍ŋ ō sɔ̄lā ni̍.” 

Nyɛ ̄wānāā sōlīāā lāsa̍lāa̍ ā nɔ ̄le̍ sɔl̄āa̍ wo̍ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl E̍lɔ̄ŋ āā, “Nyɛ̄m wāŋnda̍ I̍sɔ̄lūɛ̄ī a̍ hu᷅ŋ o̍ 
ya̍ Mɛ̍lɛ̄ka̍ lo̍ mā yɔ̄ŋgū mu̍ŋ o̍ ya̍ lo̍ ā lu᷅m mu̍ŋ o̍ ma̍āŋndo̍ chōo̍ le̍ wo̍ŋ ki̍nɛ̍i̍, nya̍ 
wānāā sōlīāā lāsa̍lāa̍ nya̍ ya̍ I̍ ke̍ nyɛ̄m mu᷅ŋ ni̍. Nya̍ ni̍ a̍ chūāā nyāā ma̍māa̍ lēpūlā 
kɛ᷅, nyɛ̄m mu᷅ŋ ŋ̄ chō le̍ nya̍ le̍ fɛ̍ɛ̍ŋ a̍ fɛ̍ɛ̍ŋ. 

9Nyɛ̄m lāsa̍la᷄ŋ cho̍ ŋ̄ dīāndāā mi̍ hīāū kpo̍u̍ wo̍ŋ, ŋ̍ nɔ̍ mī ŋ̄ lōmnu᷄ŋ o̍ ma̍āŋndo̍ 
chōo̍ le̍ wo̍ŋ ki̍nɛ̍i̍, nya̍ nɔ̍ mu̍ŋ ni̍. Sa̍lā o̍ sa̍lā wāŋnda̍ I̍sɔ̄lūɛ̄ī a̍ hu̍ŋ so̍lī o̍ ya̍ 
Mɛ̍lɛ̄ka̍ lo̍ pɛ̍, o̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l mbo̍ hīāū kpo̍u̍ wo̍, sa̍lā tɔ̄lɔ̄ɔ̄ ku̍llo̍ 
ni̍, a̍ sa̍la̍ cho̍ le̍ yɔ̄ŋ wɔ̄ɔ̍ŋndo̍ fāŋāa̍ wo̍, o̍ ko̍ŋ kɔ̍ɔ̍lī, a̍ sa̍lā wāŋndo̍ ō sōlī tē ō tōsa̍ 
bīōndɔ᷄ŋndo̍ wo̍ pɛ̍, nyɛ̄m lāsa̍lāŋ mu᷅ŋ ki̍nɛ̍i̍, nūm nya̍ pūa̍a̍ nu̍mnda̍ nya̍ nɔ̍ mu̍ŋ 
ni̍. 

10Nyɛ̄m lāsa̍lāŋ mu᷅ŋ o̍ fo̍ndā dīāndāa̍ hi̍o̍ū kpo̍u̍ wo̍ nya̍ nɔ̄ ni̍ mī lā dē mu̍ŋ. 
Ndu̍yɛ̍ wānā pɔ̍nɔ̍ o̍ wānā pɔ̍nɔ̍ o̍ yu̍ŋgu̍ nyāa̍ chōo̍ ō nɔ̄ di̍ mbō dē nyɛ̄m lāsa̍la᷄ŋ 
mu᷅ŋ. Lā nɔ̄ mī lā chūa̍ nyɔ̄ɔ̍ŋ mu᷅ŋ māā nyɛ᷄m cho̍ ŋ̄ dīāndāā ya̍ Mɛ̍lɛ̄ka̍ o̍ hɔ̄l lo̍ŋ ŋ̍ 
cho̍ ni̍. 

11“Ndu̍yɛ̍, sa̍lāla̍ŋ lā pīlɛ̍la̍ŋ vɛ̄lɛ̄ ki̍nɛ̍i̍, la̍ŋ la̍ yɔ̍nūŋ māā sa̍lālā wāŋnda̍ I̍sɔ̄lūɛ̄ī a̍ 
hu᷅ŋ mā hēēlū la̍ŋ o̍ bāla̍ŋ chōo̍ ya̍ Mɛ̍lɛ̄ka̍ lāchī le̍ la̍ŋ sōlīo̍o̍ o̍ ya̍ lo̍ la̍ŋ, le̍ nya̍ la̍ 
cho̍ ni̍. Nya̍ ni̍, a̍ pūa̍a̍ nyāa̍ ndu̍yɛ̍ a̍ chūāūwāā nyāā wa᷅ŋ lāāndūa̍a̍ mbō kūɛ̄ le̍nde̍ 
a̍ lēpūlā kɛ᷅, nya̍ ya̍ I̍ ke̍ sa̍lālā lāŋ ni̍, ndu̍yɛ̍ lā chō le̍ nya̍ le̍ fɛ̍ɛ̍ŋ a̍ fɛ̍ɛ̍ŋ. Wānā o̍ 
wāna̍ fu̍la̍ o̍ yu̍ŋgu̍ nyāa̍ chōo̍ mbo̍ wā ō dīāndāā ya̍ Mɛ̍lɛ̍ka̍ o̍ hɔ̄l, ō nɔ̄ di̍ mbō dē 
sa̍lāla̍ŋ nda᷅ŋ. 

12“O̍ ko̍ŋ kɔ̍ɔ̍lī, nyɛ̄m wāŋnda̍ I̍sɔ̄lūɛ̄ī a̍ hu᷅ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ māā sa̍lālā 
tɔ̄lɔ̄ɔ̄lā tāse̍la̍ la̍ŋ, ŋ̄ kɛ̄ndɛ̄ kɛ̍ndɔ᷄ŋ ki̍nɛ̍i̍, chūɛ̄īmā ɔ̄li̍fīi̍ ni̍, mūɛ̄īmā mākīle̍pīi̍ ni̍, o̍ 
ko̍ŋ kɔ̍ɔ̍lī, a̍ tɔ̄lɔ̄ɔ̄lā ku̍lta̍ŋ, nya̍ nɔ̍ ni̍. 

13Tɔ̄lɔ̄ɔ̄lā tāse̍la̍ wāŋnda̍ ā sōlī o̍ chīɔ̄ɔ̄ŋ nda᷄ŋ ni᷄ŋ mā yɔ̄ŋgū la̍ŋ o̍ ya̍ Mɛ̄lɛ̄ka̍ 
Ya̍a̍wɛ̄ɛ̄ lo̍ la̍ŋ ki̍nɛ̍i̍, le̍ nya̍ la̍ cho̍ ni̍. Ndu̍yɛ̍ wānā o̍ wāna̍ fu̍la̍ o̍ yu̍ŋgu̍ nyāa̍ chōo̍ 
mbo̍ wā ō dīāndāā ya̍ Mɛ̄lɛ̄ka̍ o̍ hɔ̄l, ō nɔ̄ di̍ mbō dē ndu̍. 

14“Nyɛ̄ o̍ nyɛ̄ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, ma̍ chūā ndu̍ ni᷅ŋ chɔ̍ ma̍ yɔ̄ŋgū ndu̍ o̍ 
ya̍ Mɛ̍lɛ̄ka̍ Ya̍a̍wɛ̄ɛ̄ lo̍, le̍ mbō wa̍ le̍ ya̍ le̍ fɛ̍ɛ̍ŋ a̍ fɛ̍ɛ̍ŋ, le̍ nya̍ nyɛ̄ kōŋ ō chō ni̍. 

15“Po̍ tāse̍ o̍ po̍ tāse̍ ve̍lu᷄ŋ pɛ̍, kɛ̄lɛ̄ŋgāā chɔ̄lū tāse̍ o̍ chɔ̄lu̍ tāse̍ pi̍a̍a̍ndū chɔ̄lōo̍ ō 
kōm pɛ̍, mbo̍ wā ā yɔ̄ŋga᷄ŋ nāa̍ ya̍ Mɛ̍lɛ̄ka̍ Ya̍a̍wɛ̄ɛ̄ chu̍a̍, nya̍ nɔ̍ ni̍. Kɛ̍ pūa̍a̍ tāsi̍a̍a̍ 
nda̍ yɔ̄ŋgū ka̍ŋ nāa̍ ya̍ chūā wa̍ ni̍, a̍ chɔ̄lūāā pīāāndūāā tāsi̍a̍a̍ nda̍ yɔ̄ŋgū nāa̍ ya̍ 
chu̍a̍ ā ve᷅ a̍ di̍a̍ndāā ya̍ o̍ hɔ̄l te̍ wa̍, wāŋnda̍ nɔ̄ mā bāŋa̍ nda̍ nya̍ o̍ bā. 

16Tē wāŋndo̍ ō wa̍ po̍ ndɔ̄ɔ̍ bāŋāa̍ pɛ̍, po̍ ndɔ̍ chi̍i̍ yɔ̍ pāŋge̍i̍ ī pīlɛ̍ chɔ̍ŋ a̍ vīōlɔ᷄ŋ 
ndɔ̄ɔ̍ wo̍, wāna̍ ko̍ŋ ō nɔ̄ mbō yɔ̄ŋgu̍ ka̍ni̍ŋ hu̍mbo᷄ŋ ŋ̄ ŋūɛ̍ɛ̍nu̍, nyɛ̄ sɔ̄lāa̍ cho̍ ō 
kīālāā ba̍ā le̍ chɛ̄lɛ̄kpɛ̍ wa̍ā le̍nde̍ bāŋāa̍ wo̍. Ndu̍yɛ̍ nyɛ̄ sɔ̄lāa̍ ho̍ō sēke̍lēi̍ wāŋ 
bɛ̄ndūa̍a̍ ā chɛ̄la᷅ŋ cho̍o̍ le̍ lūsu̍l nyɛ̄ sɔ̄lāa̍ sīnāa̍ wo̍, o̍ sēke̍lēi̍ ko̍ŋ chōo̍ nda̍ nɔ̄ ni̍ 
mā hāndu̍ ndu̍ le̍ lūsu̍l ndɔ̄ɔ̍ sīnāa̍. 

17Kɛ̍ ndu̍yɛ̍ chɔ̄lūāā tāsi̍a̍a̍ ā pīli̍a̍a̍ ki̍nɛ̍i̍, nāū ni̍, sāā ni̍, chūīŋ ni̍, ā nɔ̍ mā bāŋa̍ nda̍ 
le̍, fo̍ndōle̍, chɔ̄lūa̍a̍ cho̍ ā dīāndāā ya̍ Mɛ̍lɛ̄ka̍ o̍ hɔ̄l la̍ nda̍ chō ni̍. Lā nɔ̄ mī lā dīu̍ 
chɔ̄lūāā kāŋ, mī lā fāsa̍ŋi̍a̍a̍ kōo̍ma̍ nda᷄ŋ o̍ ma̍āŋndo̍, o̍ ko̍ŋ kɔ̍ɔ̍lī, mī lā lōm 
chūɛ̄īmā nda᷄ŋ māā sa̍lā lūāmāā o̍ ya̍ Mɛ̍lɛ̄ka̍ lo̍. Tē chūŋ sa̍lā kōŋ ō kōma̍l la̍ pɛ̍, 
ya̍ Mɛ̍lɛ̄ka̍ Ya̍a̍wɛ̄ɛ̄ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

18Ndu̍yɛ̍ vīsīŋ chɔ̄lūāā kāŋ ki̍nɛ̍i̍ nya̍ nɔ̍ ni̍. Mɛ̄ɛ̍ nya̍ dīī nu̍a̍ā chɔ̄lōo̍, vīsīŋ chɔ̄lū 
kōŋ ŋ̄ ti᷄ŋ, mu̍ŋ yɔ̍nūŋ ni̍ māā mɛ̄ɛ̄ya̍ŋ a̍ lɔ̄lū bā kɛ̄ndɔ̄ɔ̍ mī lā hēēlu̍ mu̍ŋ o̍ bāla̍ŋ 
cho̍o̍ ya̍ Mɛ̍lɛ̄ka̍ lāchī le̍ mu̍ŋ sa̍lāa̍ sōlīo̍o̍ nāa̍ ya̍ chu̍a̍, mī vīsīŋ mu᷅ŋ ŋ̄ wa̍ le̍ nya̍ 
yɛ̍, le̍nde̍ vīsīŋ chɔ̄lūa̍a̍ ha̍ā ŋ̄ nɔ̄ ni̍ mī ŋ̄ wa̍ le̍ nya̍. 

19“Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, sa̍lālā dīāndāālā wāŋnda̍ I̍sɔ̄lūɛ̄ī a̍ hu᷅ŋ 
so̍līo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ la̍ŋ ki̍nɛ̍i̍, nūm ni̍, pūa̍a̍ nu̍mnda̍ ni̍, a̍ chūāūwāā 
nūm a̍ wa᷅ŋ lāāndūa̍a̍ mbō kūɛ̄ a̍ lāchī kɛ᷅, nya̍ ya̍ I̍ ke̍ nyɛ̄m sa̍lāŋ mu᷅ŋ ni̍. Nūm ni̍ 
a̍ wānāa̍ fu̍la̍ o̍ pūlālē nūmnde̍ŋ chōo̍ wa̍, kpe̍ma̍ ya̍ I̍ yi̍i̍ a̍ nya̍ wo̍ ndu̍ cho̍ ko̍ŋ ni̍. 
Ndu̍yɛ̍ kpe̍ma̍a̍ ho̍ō ō nɔ̄ mbō wa̍ le̍ fɛ̍ɛ̍ŋ a̍ fɛ̍ɛ̍ŋ, ō cho̍ kpe̍ma̍ ta̍mbu̍ le̍.” 



341 

 

 
Kisi Bible Quick 

© 2013 Bible Society in Liberia. 
 

 
 

 

20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍lɔ̄ŋ āā, “Nya̍ wānāā sōlīāā lāsa̍lāa̍ ki̍nɛ̍i̍, 
lā nɔ̍ mī lā sɔ̄la̍ ībūŋgā o̍ ībūŋgā chāāŋāā nyāā I̍sɔ̄lūɛ̍i̍ya̍ tɛ̄ɛ̄ŋ te̍, kɛ̄lɛ̄ŋgāāle̍ mī lā 
nɔ̄ nyɛ̄m ŋ̄kɛ᷅ nda̍ tɛ̍ɛ̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ būŋgɛ̄i̍ i̍ nyɛ̍i̍ ni̍, ndu̍yɛ̍ a̍ nyɛ̄m 
nya̍ŋ ŋ̄ki̍ɔ̍ŋ.” 

Nyɛ ̄Liv̍a̍īya̍ ā nɔ ̄mā sɔl̄a̍ wo̍ 
21O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Li̍va̍īya̍ ki̍nɛ̍i̍, kēlā lēbōltā wāŋnda̍ 
I̍sɔ̄lūɛ̄ī a̍ hu᷅ŋ o̍ ya̍ Mɛ̍lɛ̄ka̍ lo̍ la̍ŋ ki̍nɛ̍i̍, nda̍ nda̍ nyɛ̄m nda̍ŋ ŋ̄kīɔ̍ɔ̍ŋ mu̍ŋ cho̍ mu̍ŋ 
ni̍. Pāāwāa̍ o̍ nda̍a̍ ndu̍ cho̍ ko̍ŋ ni̍ le̍ wa̍li̍ o̍ wa̍li̍ nda̍ nɔ̄ le̍ tōsāa̍ o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍. 

22Chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, ō fūla̍ o̍ wānāā sōlīāā lāsa̍lāa̍ ha̍ā kɔ̄ɔ̄lī, 
a̍ wānāā ndāā ma̍lāa̍, I̍sɔ̄lūɛ̍i̍nɔ̍ o̍ I̍sɔ̄lūɛ̍i̍nɔ̍ che᷅le̍ŋ o̍ nɔ̍ mbō sɔ̄ɔ̄ŋgu̍u̍ o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ īkɛ̄i̍ le̍. Tē ō sɔ̄ɔ̄ŋgu̍u̍ pɛ̍ pīɔ̍mndo̍ o̍ sɔ̍lā 
ni̍. 

23Li̍va̍īya̍ nda̍ nɔ̍ ni̍ mā tōsa̍ wa̍lta̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
lātūlu̍ wo̍. Ndu̍yɛ̍ tē dɛ̍nɛ̍ o̍ dɛ̍nɛ̍ o̍ tāmbu̍ lo̍ŋ pɛ̍, nda̍ sɔ̍lā dɛ̍nɛ̍ pa̍lāa̍ le̍ dɛ̍nɛ̍ 
ta̍mbɛ̍i̍ ko̍ŋ ni̍. Sāwa̍ ya̍ I̍ dɔ̍ū wo̍ ndu̍ cho̍ ko̍ŋ ni̍, ndu̍yɛ̍ sāwāa̍ ho̍ō ō chō le̍ 
yu̍ŋgu̍la̍ nyāla̍ŋ le̍ fɛ̍ɛ̍ŋ a̍ fɛ̍ɛ̍ŋ. Li̍va̍īya̍ ki̍nɛ̍i̍, ā nɔ̍ mā sɔ̄la̍ nyɛ̄m kɛ᷅ chāāŋāā ndāā 
I̍sɔ̄lūɛ̍i̍ya̍ tɛ̄ɛ̄ŋ te̍. 

24Kēlā lēbōltā wāŋnda̍ I̍sɔ̄lūɛ̄ī a̍ hu᷅ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ la̍ŋ, nyɛ̄m nda̍ŋ ŋ̄ki̍ɔ̍ŋ 
mu̍ŋ cho̍ mu̍ŋ ni̍. Le̍ sa̍bū kōŋ ya̍ I̍ di̍mi̍ ni̍ māā nda̍ nda̍ nɔ̍ mā sɔ̄la̍ nyɛ̄m kɛ᷅ 
chāāŋāā ndāā I̍sɔ̄lūɛ̍i̍ya̍ tɛ̄ɛ̄ŋ te̍.” 

A̍ kēlā lēbōltā Liv̍a̍īya̍ o̍kɔɔ̄̄ 
25Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

26“Di̍mu̍l Li̍va̍īya̍ māā nyɛ̄ ya̍ Mɛ̍lɛ̄ka̍ dīmi̍ a̍ nda̍ o̍kɔ̄ɔ̄ wo̍ cho̍ ho̍ō ni̍. Kēlā lēbōltā 
wāŋnda̍ I̍sɔ̄lūɛ̄ī a̍ wa᷅ ni̍ŋ nya̍ chūūwo̍, mi̍ di̍mī māā nyɛ̄m nya̍ŋ ki̍ɔ̍ɔ̍ŋ mu̍ŋ cho̍ 
mu̍ŋ ni̍ la̍ŋ, nya̍ bɛ̍ɛ̍ lā nɔ̄ mī lā sōli̍ ke̍lā lēbōlta̍ŋ o̍ kēlālāŋ chōo̍. Nyɛ̄ o̍ nyɛ̄ nda̍ 
chūu̍ nya̍ pɛ̍, o̍ tɔ̍ o̍ tɔ̍ cho̍o̍ lā nɔ̄ mī lā fāŋa̍ ō pīlɛ̍ mī lā yɔ̄ŋgu̍ ndu̍ kīo̍o̍ o̍ ya̍ Mɛ̍lɛ̄ka̍ 
lo̍. 

27Mɛ̄ɛ̍ wāŋnda̍ I̍sɔ̄lūɛ̄ī a̍ lu̍a̍ā nu̍a̍ā tɔ̄lɔ̄ɔ̄ ndāa̍, mā hīŋ a̍ ō tāse̍ ko̍ŋ o̍ ya̍ Mɛ̍lɛ̄ka̍ lo̍, 
ɔ̄ɔ̄ mɛ̄ɛ̍ nda̍ tōōsīāā nu̍a̍ā mūɛ̄īmā mākīle̍pīi̍ya̍ŋ mā hīŋ a̍ mā tāse̍ma̍ ma̍ŋ o̍ ya̍ 
Mɛ̍lɛ̄ka̍ lo̍ yɛ̍, le̍nde̍ ya̍ I̍ chu̍ā ke̍lā nya̍ yɔ̄ŋgū la̍ŋ o̍ ya̍lo̍ la̍ŋ ni̍. 

28Mɛ̄ɛ̍ o̍ nɛ̄īyo̍ ho̍ō ni᷄ŋ, nya̍ bɛ̍ɛ̍ kēlā lēbōlta̍ŋ la̍ nya̍la̍ŋ nya̍ wā la̍ŋ so̍līo̍o̍ o̍ kēlā 
lēbōltā wāŋnda̍ I̍sɔ̄lūɛ̄ī a̍ chu̍u̍ nya̍ la̍ŋ chōo̍ ni̍ mi̍ lā wā la̍ŋ yɔ̄ŋgōo̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍. Kēlā lēbōltā nya̍ chō la̍ŋ so̍lī le̍ ya̍ Mɛ̍lɛ̄ka̍ Ya̍a̍wɛ̄ɛ̄ la̍ŋ, E̍lɔ̄ŋ wāna̍ so̍līāā 
lāsa̍lāa̍ ndu̍ nɔ̍ la̍ŋ ni̍, lā nɔ̄ mī lā ke̍ ndu̍ la̍ŋ. 

29Ndu̍yɛ̍ nyɛ̄ o̍ nyɛ̄ nda̍ chūu̍ nya̍ pɛ̍, ō kɛ̄ndɛ̄ kɛ̍ndɔ̄ɔ̍ lēchōo̍ ndu̍ nya̍ nɔ̄ ni̍ mī lā 
sōli̍ kē lēbōllo̍ mī lā yɔ̄ŋgu̍ ndu̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. 

30Tē ā chūu̍ nya̍ kēlā lēbōltā lāŋ pɛ̍, mī lā sōli̍ lā kɛ̄ndɛ̄ kɛ̍ndɛ̄ la̍ŋ mī lā yɔ̄ŋgu̍ la̍ŋ 
o̍ ya̍ Mɛ̍lɛ̄ka̍ lo̍ pɛ̍, ō kɛ᷅ o̍ kɛ᷅ lo̍ ni᷅ŋ pɛ̍, ō wā ma̍wa̍ā nya̍ ō kɛ̄sīāā o̍ bā mɛ̄ɛ̍ wāŋndo̍ 
ō tōsā nu̍a̍ā chīɛ̄ī ndūɛ̍i̍, mbō chūūŋgi̍a̍a̍ tɔ̄lɔ̄ɔ̄lā ndɔ̄la̍ŋ a̍ mūɛ̄īmā ndɔ̄la̍ 
mākīle̍pīi̍ya̍ŋ yɛ̍. 

31Ndu̍yɛ̍ o̍ lo᷅ ni᷅ŋ ko̍ŋ nya̍ o̍ bā wo̍, nya̍ ni̍, yu̍ŋgu̍la̍ nyāla̍ŋ ni̍, bā o̍ bā nya̍ yēēma̍ 
pɛ̍ le̍ ndu̍ dīo̍o̍ lā nɔ̄ di̍ mī lā dē ndu̍. Kāni̍ fo̍ndōle̍, wa̍lta̍ nya̍ chō tōsāa̍ o̍ tɛ̍ndīi̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ la̍ŋ, pāāwā nya̍ nɔ̄ mī lā sɔ̄la̍ le̍ 
wa̍lta̍la̍ŋ ndo̍ ndu̍ cho̍ ko̍ŋ ni̍. 

32Kēlā lēbōlta̍ŋ nda᷅ŋ, ha̍a̍a̍ mi̍ lā sōlī lā kɛ̄ndɛ̄ kɛ̍ndɛ̄ la̍ŋ lēchōo̍ mi̍ lā yɔ̄ŋgū la̍ŋ o̍ 
ya̍ Mɛ̄lɛ̄ka̍ lo̍, lā dīo̍ ni᷅ŋ bɛ̍ɛ̍ o̍ tɔ̍ɔ̍ ō ve᷅ yɔ᷅ŋ wɔ̄ɔ̍ŋ te̍ nya̍ tōsā ko̍ŋ te̍. Kēlā lēbōltā 
wāŋnda̍ I̍sɔ̄lūɛ̄ī a̍ cho̍ nya̍ la᷅ŋ chūū la̍ŋ, kēla̍ cho̍ lā dīāndāā ya̍ Mɛ̍lɛ̄ka̍ o̍ hɔ̄l la̍ŋ la̍ 
cho̍ ni̍, lā mānda̍ŋ yɔ̄ŋi̍ nya̍ sōli̍ la̍ŋ o̍ ba̍a̍ ni᷄ŋ, yɔ̄ŋi̍ nya̍ sɔ̄la̍ pi̍ɔ̍mndo̍.” 

Nɔ̍mbāā 19 

A̍ pūltā nāū sīāŋāa̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē nda̍ E̍lɔ̄ŋ āā, 

2“Sāwa̍ ya̍ Mɛ̍lɛ̄ka̍ Ya̍a̍wɛ̄ɛ̄ I̍ dɔ̍ū vɛ̄lɛ̄ wo̍ ndu̍ cho̍ ho̍ō ni̍. Di̍mu̍l wa᷅ŋnda̍ I̍sɔ̄lūɛ̄ī 
mā chūu̍ nu̍m nāū lāāndū sīāŋāa̍, o̍ nɔ̍ sɔ᷅ŋ o̍ sɔ̄ŋ te̍ wo̍, nāu̍ ve̍e̍ wɔ̍ bɛ̍ɛ̍ le̍pi᷅lɛ̍ wo̍. 

3Tē ā chūu̍ nya̍ nāū kōŋ pɛ̍, lā bīī ndu̍ lā ke̍ Ɛ̄li̍a̍a̍sā, wa̍nā so̍līāā lāsa̍lāa̍. Nāūwo̍ 
ho̍ō lā nɔ̄ mī lā fāŋa̍ŋ a̍ ndu̍ o̍ dɔ̍ɔ̍ŋgɔ̍ɔ̍ ni᷄ŋ mī lā kɔ̍ di̍ī ndu̍ o̍ dɔ̍ɔ̍ŋgɔ̍ɔ̍ da̍ŋga̍la̍ 
Ɛ̄li̍a̍a̍sā o̍ hɔ̄l. 

4Tē nāūwo̍ ho̍ō ō dīīnu᷄ŋ pɛ̍, Ɛ̄li̍a̍a̍sā, wa̍nā so̍līāā lāsa̍lāa̍ ō bīī kōo̍ma̍ ndūa̍ŋ mā 
ti᷄ŋ ō fāsa̍ŋa̍ ma̍ŋ lē ŋɔ᷄mmɛ̍ū a̍ īsū o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ 
lātūlu̍ wo̍ lāchī. 

5O̍ ko̍ŋ kɔ̍ɔ̍lī, nāū kōŋ kpo̍u̍, yāu̍ ndɔ̄ ni̍, vīsīŋ ndɔ̄ ni̍, kōo̍ma̍ ndɔ̄ ni̍, a̍ pūlu̍ŋ ndɔ᷄ŋ 
lā nɔ̄ mī lā lōm ndu̍ Ɛ̄li̍a̍a̍sā o̍ hɔ̄l lo̍ŋ. 

6O̍ ko̍ŋ kɔ̍ɔ̍lī, tē nāū kōŋ ō wa̍ ŋɔ̄ɔ̍ pɛ̍, Ɛ̄li̍a̍a̍sā o̍ ke̍lū yɔ̄m si̍dāā wo̍, a̍ bīl ha̍sɔ̍pī wo̍, 
ō wūu̍ o̍ yīŋndē lēŋ ni᷄ŋ lātūlu̍ a̍ kōlā i̍pɛ̍ŋgɛ̍ si̍a̍ŋāa̍. 

7Tē ō chīi̍ pɛ̍ kpo̍u̍, ndu̍ Ɛ̄li̍a̍a̍sā, ō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ la̍ŋ o̍ ko̍ŋ kɔ̍ɔ̍lī, ō pūlu᷄ŋ 
ō mīīŋgu̍ o̍ dɔ̍ɔ̍ŋgɔ̍ɔ̍ ni᷄ŋ. Kɛ̍ ndu̍yɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ wa᷅ ya̍ Mɛ̍lɛ̄ka̍ o̍ hɔ̄l 
ni̍, ha̍a̍a̍ a̍ fīti̍līo̍o̍. 

8O̍ ko̍ŋ kɔ̍ɔ̍lī, wāna̍ cho̍ nāū kōŋ lōmɔ̄ɔ̄ wo̍ bɛ̍ɛ̍, ō nɔ̄ mbō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ 
la̍ŋ ndu̍yɛ̍ mbō pūlu᷄ŋ. Kɛ̍ ndu̍ bɛ̍ɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ wa᷅ ya̍ Mɛ̍lɛ̄ka̍ o̍ hɔ̄l ni̍, 
ha̍a̍a̍ a̍ fīti̍līo̍o̍. 

9Tē nāū kōŋ ō chūū ŋɔ̄ pɛ̍ kpo̍u̍, wāna̍ cho̍ ō dīāndāā nya̍ tɛ̄ɛ̄ŋ ndo̍ ō kɔ̍ kɔ̍ndū 
pūltā lāŋ ō kɛ̄si̍ la̍ŋ o̍ dɔ̍ɔ̍ŋgɔ̍ɔ̍ da̍ŋga̍la̍, o̍ fo̍nda̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l lo̍. 
Pūltā nāū kōŋ lā nɔ̄ mī lā wa̍ lā kɛ̄sīāā le̍ yu̍ŋgo̍o̍ I̍sɔ̄lūɛ̄ī kpo̍u̍. Tē wāŋndo̍ ō 

sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l pɛ̍, pūltā nāū kōŋ, la̍ŋ nya̍ nɔ̄ ni̍ mī lā nyɔ̄la̍ mī lā 
dɔ̄ū o̍ mɛ̄ŋma̍ cho̍ le̍ dīndīo̍o̍ sɔ̄lāa̍ wa̍ŋ ni᷄ŋ, le̍ yɔ̄ŋ wɔ̄ɔ̍ŋ wānā ko̍ŋ fāŋāa̍. 

10Wāna̍ cho̍ pūltā nāū kōŋ kɔ̄ndɔ̄ɔ̄ wo̍ ndu̍ bɛ̍ɛ̍ ō nɔ̄ mbō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ 
la̍ŋ. Kɛ̍ ndu̍ bɛ̍ɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ wa᷅ ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ a̍ fīti̍līo̍o̍. 
Sāwāa̍ ho̍ō sāwa̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍, ndu̍yɛ̍ ō chō le̍ nya̍ kpo̍u̍, 
I̍sɔ̄lūɛ̍i̍nɔ̍ ni̍, wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍.” 

A̍ wānā vil̍ɛi̍y̍o̍ pīla᷄ŋndo̍ o̍kɔɔ̄ ̄
11Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Wānā o̍ wāna̍ pi̍la̍ŋ wa̍nā vi̍lɛ̍i̍yo̍ pɛ̍, wānā ko̍ŋ 
le̍ pālɛ̍i̍ ī ŋɔ᷄mmɛ̍ū ō wā o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

12Wānā ko̍ŋ ō nɔ̄ mbō sɔ̄la̍ dīndīo̍o̍ o̍ pāa̍le̍ ya̍a̍ ndɔ̄ le̍ŋ chōo̍ ndu̍yɛ̍ a̍ o̍ pāa̍le̍ 
ŋɔ̍mmɛ̍ū le̍ŋ chōo̍ a̍ mɛ̄ŋma̍ cho̍ le̍ wānāa̍ si̍mnūŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l la̍ 
dīndīo̍o̍ wa̍ŋ. O̍ ko̍ŋ, mī wānā ko̍ŋ ō sīmnu᷄ŋ o̍ di̍a̍ndāā ya̍ Mɛ̍lɛ̄ka̍ o̍ hɔ̄l. Kɛ̍ tē wānā 
ko̍ŋ ō sɔ̄la̍ di̍ndīo̍o̍ o̍ pāa̍le̍ ya̍a̍ ndɔ̄le̍ŋ chōo̍ a̍ o̍ pāa̍le̍ ŋɔ̍mmɛ̍ūle̍ŋ chōo̍ le̍, ō ve᷅ o̍ 
di̍a̍ndāā ya̍ Mɛ̍lɛ̄ka̍ o̍ hɔ̄l te̍. 

13Wānā o̍ wāna̍ pi̍la̍ŋ wa̍nā vi̍lɛ̍i̍yo̍ pɛ̍, mbō sɔ̄la̍ di̍ndīo̍o̍ o̍ nɛ̄ī wa̍ā nu̍a̍ā chōo̍ le̍, 
mɛ̄ɛ̍ wānā ko̍ŋ ō tōsa̍ mi̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ō 
sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ wānā wa̍ā le̍nde̍ wāa̍ o̍ wa᷅ o̍ so̍līāā 
I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ po̍ ni̍. Kāni̍ fo̍ndōle̍, le̍ mɛ̄ɛ̍ nda̍ fāsa̍ŋa̍ ndu̍ mɛ̄ŋma̍ cho̍ le̍ 
dīndīo̍o̍ sɔ̄lāa̍ wa̍ŋ te̍ yɛ̍. Wānā wa̍ā le̍nde̍ hīōūwɔ̄ɔ̍ o̍ hi̍a̍ū la̍chi̍ a̍ wāa̍ o̍ nɔ̄ɔ̄lɛ̍i̍ ya̍ 
Mɛ̍lɛ̄ka̍ o̍ hɔ̄l ni̍, ndu̍yɛ̍ mbō wa̍ o̍ nɔ̄ɔ̄lɛ̍i̍ le̍nde̍. 

14“Tē wāŋndo̍ ō vī o̍ tɛ̍ndīi̍ ndɔ̍ mālɔ̄ɔ̍ ni᷄ŋ pɛ̍, sāwa̍ cho̍ a̍ ke̍ŋ o̍kɔ̄ɔ̄ wo̍ ndu̍ cho̍ 
ho̍ō ni̍. Wānā o̍ wāna̍ wa̍ o̍ tɛ̍ndīi̍ ko̍ŋ ni᷄ŋ bōōndi̍i̍ o̍ vi᷅ ve̍, ndu̍yɛ̍ a̍ wānā o̍ wāna̍ 
lu̍ɛ̍ī o̍ tɛ̍ndīi̍ ko̍ŋ ni᷄ŋ a̍ bōōndi̍i̍ ke̍ŋ, nda̍ kpo̍u̍ ā sīmnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l 
le̍ pālɛ̍i̍ ī ŋɔ᷄mmɛ̍ū. 

15Ndu̍yɛ̍ nyɛ̄m lāāndu᷄ŋ cho̍ o̍ tɛ̍ndīi̍ ko̍ŋ ni᷄ŋ ndo̍ŋ, ī kɛ᷅ o̍ kɛ᷅ ve̍ i̍ ku̍mbāā a̍ bōōndi̍i̍ 
wānā ko̍ŋ ō vī ve̍ le̍, nyɛ̄ īlāāndūīī kēŋ bɛ̍ɛ̍ ī sīmnu᷄ŋ i̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

16Wānā o̍ wāna̍ pi̍la̍ŋ wa̍nā vi̍lɛ̍i̍yo̍ o̍ bɛ̍ɛ̄ pɛ̍, ō wa̍ dīyɔ̄ɔ̍ nda̍ dīī wāna̍ o̍ pi̍la̍ŋ ko̍ŋ 
ndo̍ ni̍, ō wa̍ wu̍o̍o̍ wānā ko̍ŋ ō vī a̍ bā ndɔ̄ ni̍, kɛ̄lɛ̄ŋgāā wānā o̍ wāna̍ pi̍la̍ŋ pa̍ālā 
wānā vi̍lɛ̍i̍yo̍ pɛ̍, ɔ̄ɔ̄ sɛ̄īyo̍, wānā ko̍ŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l le̍ pālɛ̍i̍ ī 
ŋɔ᷄mmɛ̍ū. 

17“Le̍ wāŋndo̍, kɛ̄lɛ̄ŋgāā nyɔ̄ɔ̍ dīndīo̍o̍ ya̍ Mɛ̍lɛ̄ka̍ o̍ hɔ̄l, nyɛ̄ nya̍ nɔ̄ mī lā tōsa̍ wo̍ 
cho̍ ho̍ō ni̍. Nāū sīāŋā nda̍ chō ko̍ŋ lo̍mɔ̄ɔ̄ mbo̍ wā le̍ yɔ̄ŋndā wɔ̄ɔ̍ŋnda̍ŋ fāŋāa̍ wo̍, 
lā nɔ̄ mī lā nyɔ̄la̍ pūltā nāū kōŋ lā ti᷄ŋ mī lā dɔ̄ū o̍ kpɛ̍ɛ̍nɛ̍i̍ ni᷄ŋ, o̍ ko̍ŋ kɔ̍ɔ̍lī, mī lā 
kɔ̄ndū mɛ̄ŋmā sɛ̄nɛ̄īya̍ŋ mī lā dɔ̄ū o̍ kpɛ̍ɛ̍nɛ̍i̍ ke̍ŋ ni᷄ŋ o̍ pūltā lāŋ chōo̍. 

18Le̍ wāna̍ vi᷅ o̍ tɛ̍ndīi̍ ndɔ̍ mālɔ̄ɔ̍ ni᷄ŋ ndo̍ sūɛ̍i̍ ndūɛ̍i̍, wāna̍ cho̍ ō dīāndāā ya̍ 
Mɛ̍lɛ̄ka̍ o̍ hɔ̄l lo̍, ō nɔ̄ mbō kēlū lɛ̄vīī yɔ̄m ha̍sɔ̄ɔ̄ wo̍, mbō yīŋ ndi̍ o̍ mɛ̄ŋmā māŋ 
ni᷄ŋ, mbō fāsa̍ŋa̍ ma̍ŋ o̍ tɛ̍ndīi̍ wānā ko̍ŋ ō vī ko̍ŋ ni̍ŋ ndo̍, ndu̍yɛ̍ o̍ ko̍ŋ kɔ̍ɔ̍lī, mbō 
fāsa̍ŋi̍a̍a̍ vɛ̄lɛ̄ ma̍ŋ o̍ nyɛ̄ o̍ nyɛ̍ cho̍ o̍ tɛ̍ndīi̍ ko̍ŋ ni᷄ŋ, ndu̍yɛ̍ a̍ wānāa̍ wa̍ o̍ tɛ̍ndīi̍ 
ko̍ŋ ni᷄ŋ a̍ bōōndi̍i̍ wānā ko̍ŋ ō vī ve̍ wa̍ kpo̍u̍. O̍ ko̍ŋ kɔ̍ɔ̍lī, le̍ wāna̍ pi̍la̍ŋ pa̍ālā 

wānā vi̍lɛ̍i̍yo̍, kɛ̄lɛ̄ŋgāā wānā vi̍lɛ̍i̍yo̍, ɔ̄ɔ̄ sɛ̄īyo̍ mbo̍ sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ 
hɔ̄l lo̍ dīndīo̍o̍, wāna̍ cho̍ ō dīāndāā ya̍ Mɛ̍lɛ̄ka̍ o̍ hɔ̄l lo̍, ō nɔ̄ mbō fāsa̍ŋa̍ wāna̍ 
si̍mnu᷄ŋ ko̍ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lo̍ mɛ̄ŋma̍ cho̍ ma̍ŋ ma̍ mu̍ūli̍āŋ a̍ pūltā nāū 
kōŋ nda̍ŋ. 

19Ō nɔ̄ mbō fāsa̍ŋa̍ wāna̍ cho̍ ko̍ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lo̍ mɛ̄ŋmā māŋ o̍ pāa̍le̍ 
ya̍a̍ ndɔ̄le̍ŋ, ndu̍yɛ̍ a̍ o̍ pāa̍le̍ ŋɔ̍mmɛ̍ūle̍ŋ. Ndu̍yɛ̍, o̍ pāa̍le̍ ŋɔ̍mmɛ̍ū le̍ŋ chōo̍, mī 
wāna̍ wa̍ ko̍ŋ o̍ nɔ̍ɔ̍lɛ̍i̍yo̍ ō pūlu᷄ŋ, ndu̍yɛ̍ mbō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ la̍ŋ. O̍ ko̍ŋ, 
wānā ko̍ŋ ō sīmnu᷄ŋ o̍ di̍a̍ndāā ya̍ Mɛ̍lɛ̄ka̍ o̍ hɔ̄l a̍ fīti̍līo̍o̍. 

20“Kɛ̍ wānā o̍ wāna̍ si̍mnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l pɛ̍, mbō sɔ̄la̍ di̍ndīo̍o̍ o̍ nɛ̄ī 
wa̍ā nu̍a̍ā chōo̍ le̍, wānā ko̍ŋ ō nɔ̄ mbō wa̍ ō sōlīāā ku̍ndā I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ po̍, 
fo̍ndōle̍, le̍ mɛ̄ɛ̍ o̍ to̍sa̍ mi̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ō 
sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lɛ̍. Kāni̍ fo̍ndōle̍, le̍ mɛ̄ɛ̍ nda̍ fāsa̍ŋa̍ ndu̍ mɛ̄ŋma̍ 
cho̍ le̍ dīndīo̍o̍ sɔ̄lāa̍ wa̍ŋ te̍ yɛ̍. Wānā wa̍ā le̍nde̍ hīōūwɔ̄ɔ̍ o̍ hi̍a̍ū la̍chi̍ a̍ wāa̍ o̍ 
nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l ni̍. 

21Sāwa̍ ya̍ I̍ dɔ̍ū ho̍ō wo̍, sāwa̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Ndu̍yɛ̍ wāna̍ fa̍sāŋā 
mɛ̄ŋmā māŋ le̍ wāŋndo̍ kɛ̄lɛ̄ŋgāā nyɔ̄ɔ̍ dīndīo̍o̍ ya̍ Mɛ̍lɛ̄ka̍ o̍ hɔ̄l lo̍, wānā ko̍ŋ tē ō 
chīi̍ pɛ̍ kpo̍u̍, ndu̍ bɛ̍ɛ̍ ō nɔ̄ mbō tɔ̄ɔ̄ nyɛ̄la̍ cho̍ ndu̍ lēkɔ̄ɔ̍ la̍ŋ. Ndu̍yɛ̍ mɛ̄ŋma̍ cho̍ 
ma̍ŋ le̍ dīndīo̍o̍ sɔ̄lāa̍ wa̍ŋ, wānā o̍ wa᷅na̍ pi̍la̍ŋ mɛ̍ŋmā māŋ pɛ̍, wānā ko̍ŋ pāa̍le̍ 
le̍ŋ kpɛ᷅ŋ o̍ nɔ̄ɔ̄lɛ̍i̍ o̍ wa᷅ ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ a̍ fīti̍līo̍o̍. 

22Ndu̍yɛ̍ wānā o̍ wāna̍ wa̍ o̍ nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l pɛ̍, nyɛ̄ o̍ nyɛ̄ wānā ko̍ŋ ō pīla̍ŋ 
pɛ̍, nyɛ̄ kōŋ bɛ̍ɛ̍ o̍ si̍mnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ wānā o̍ wāna̍ pi̍la̍ŋ vɛ̍lɛ̄ 
nyɛ̄ kōŋ pɛ̍, wānā ko̍ŋ bɛ̍ɛ̍ pāa̍le̍ le̍ŋ kpɛ᷅ŋ ō nɔ̄ɔ̄lɛ̍i̍ o̍ wa᷅ ya̍ Mɛ̍lɛ̄ka̍ o̍ hɔ̄l ni̍, ha̍a̍a̍ a̍ 
fīti̍līo̍o̍.” 

Nɔ̍mbāā 20 

A̍ sɔɔ̄ŋ̍ yɔn̍u̍ŋ Ka̍dɛs̍ī wo̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 17:1-7) 

1O̍ pāŋgi̍i̍ ta̍se̍i̍ ni᷄ŋ, o̍ wɔ̄sī kōŋ ni᷄ŋ, wāŋnda̍ I̍sɔ̄lūɛ̄ī kpo̍u̍ a̍ fu̍u̍lūū o̍ lɛ̄ŋndē po̍lte̍ŋ 
Si᷅ŋ ni̍, ma̍ kīālū dɔ̍ɔ̍ŋgɔ̍ɔ̍ Ka̍sɛ̍sī chi̍e̍e̍, ma̍ chāl lo̍ŋ. O̍ dɔ̍ɔ̍ŋgɔ̍ kōŋ Me̍e̍līām o̍ vi᷅ ni̍, 
ndu̍yɛ̍ ma̍ chɔ̄ ndu̍ lo̍ŋ. 

2Bōōndi̍i̍ nda̍ wa̍ o̍ dɔ̍ɔ̍ŋgɔ̍ kōŋ nde̍, mi̍ ī yɔ̄nu᷄ŋ māmɛ̄ŋ o̍ māmɛ̄ŋ ve̍ o̍ fo̍ndāŋ kōŋ 
te̍. O̍ ko̍ŋ, I̍sɔ̄lūɛ̍i̍ya̍ kpo̍u̍, ma̍ chūūŋgi̍āŋ na̍a̍ pi᷅lɛ̍ le̍ Mūu̍sē nda̍ E̍lɔ̄ŋ sīmūllo̍. 

3Ma̍ kāndū ŋɔ̄ɔ̄chīa̍ŋndo̍ nāa̍ nda̍ chūā āā, “Ndu̍ o̍o̍ bɛ̍ndā bɛ̍ɛ̍ mī na̍a̍ ŋ̍ vi᷅ Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄l nāa̍ chāāŋāā nāa̍ ā vī wa̍. 

4Vɛ᷅ mi̍ lā hūŋ a̍ na̍a̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ o̍ po̍llo̍ ho̍ō ni᷄ŋ? Mɛ̄ɛ̍ le̍ mī ŋ̄ hu᷄ŋ 
chu̍ū o̍ po̍llo̍ ho̍ō ni᷄ŋ a̍ chɔ̄lūāā nāa̍ lātūlu̍ nya̍ hīŋ a̍ na̍a̍ na̍nu᷄ŋ ni̍? 

5Vɛ᷅ mi̍ lā sōlī na̍a̍ o̍ lɛ̄ŋndē I̍chi̍pīle̍ŋ ni᷄ŋ mi̍ lā hūŋ a̍ na̍a̍ o̍ fo̍ndāŋ wɔ̄ɔ̍ŋ bɛ̄ndōo̍ 
ho̍ō? Wānā chi᷅ ŋ̍wi̍tīi̍ kɛ̄lɛ̄ŋgāā ŋ̄ba̍a̍līi̍ na̍ŋ te̍, wānā chi᷅ ma̍fi̍kīi̍ le̍, wānā chi᷅ 

ma̍kīle̍pīi̍ le̍, kɛ̄lɛ̄ŋgāā māpɔ̄mɛ̄ki̍la̍ne̍tīi̍. Mɛ̄ŋmā kōla᷄ŋ bɛ̍ɛ̍ wānā se̍e̍lūŋ ma̍ŋ o̍ 
fo̍ndāa̍ le̍.” 

6Mɛ̄ɛ̍ Mūu̍sē nda̍ E̍lɔ̄ŋ a̍ tu̍e̍ī ŋɔ̄ɔ̄chīa̍ŋnda̍ wāŋnda̍ ā wa̍ la̍ŋ, ma̍ fūlā wāŋnda̍ tɛ̄ɛ̄ŋ 
ma̍ kūā o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍, ma̍ kɔ̍ de᷅l lɛ̄ŋ 
Mɛ̄lɛ̄ka̍ lāchī ma̍ fūūlūū hɔ̄lla̍ lɛ̄ŋ ndi̍. O̍ ko̍ŋ kɔ̍ɔ̍lī, mi̍ pa̍ŋgēle̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ a̍ nda̍ lātūlu̍ wo̍ ō chɔ̄mnu᷄ŋ nda̍. 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

8“Chu̍a̍ ti̍nda̍ cho̍ kɔ̍fū kpe̍ma̍a̍ lāchī wo̍, nu̍m ni̍, E̍lɔ̄ŋ ni̍, mī lā kūɛ̄ mī lā kɔ̍ 
chu̍u̍ŋgīāā wāŋnda̍ I̍sɔ̄lūɛ̄ī kpo̍u̍ na̍a̍ pi᷅lɛ̍. O̍ ko̍ŋ nūm Mūu̍sē mā sōō nāa̍ pōūwo̍ 
chūā I̍sɔ̄lūɛ̍i̍ya̍ kpo̍u̍ o̍ hɔ̄l lo̍ŋ, le̍ mī pōūwo̍ ō yɔ̄ŋgu̍ mɛ̄ŋnda̍ŋ. Mɛ̄ɛ̍ le̍nde̍ ŋ̄ chō 
lōōkū tōsā ni̍ mī mɛ̄ŋnda̍ŋ mā fūla̍ o̍ pōūwo̍ ni᷄ŋ, le̍ mī wāŋnda̍ I̍sɔ̄lūɛ̄ī a̍ chɔ̄lūāā 
ndāa̍ ā ko᷄l.” 

9O̍ ko̍ŋ, mi̍ Mūu̍sē o̍ chu̍ā tīnda̍ wa̍ kɔ̍fū kpe̍ma̍a̍ lāchī wo̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l ndu̍ yɛ̍. 

10O̍ ko̍ŋ kɔ̍ɔ̍lī, ndu̍ ni̍, E̍lɔ̄ŋ ni̍, ma̍ kɔ̍ chu̍u̍ŋgīāā I̍sɔ̄lūɛ̍i̍ya̍ kpo̍u̍ o̍ pōū Mɛ̄lɛ̄ka̍ ō 
dīmu̍l ndu̍ wo̍. Mi̍ Mūu̍sē o̍ lo᷅ o̍ ko̍ŋ mbo̍ dīmūl nda̍ kpo̍u̍ āā, “Lā ya᷄ŋ ya̍ nīla̍ŋ nya̍ 
wānāa̍ si̍mu̍l ha̍ā wānā wa̍. I̍ che᷅ māā mɛ̄ɛ̍ mī ŋ̄ sōlu̍l nya̍ ni᷅ŋ mɛ̄ŋnda̍ŋ o̍ pōūwo̍ 
ni᷄ŋ ma̍lāŋ nya̍ hīnī kɔ᷅l.” 

11O̍ ko̍ŋ, mi̍ Mūu̍sē o̍ he̍e̍lū tīnda̍a̍ mbo̍ lūāā pōūwo̍ lēdīi̍ŋ a̍ ndu̍. Ndu̍yɛ̍, mi̍ 
mɛ̄ŋnda̍ŋ mā pīɔ̄l o̍ pōūwo̍ ni᷄ŋ. Wāŋnda̍ I̍sɔ̄lūɛ̄ī kpo̍u̍, a̍ chɔ̄lūāā ndāa̍ ma̍ kōl. 

12Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē nda̍ E̍lɔ̄ŋ āā, “Le̍ mɛ̄ɛ̍ nya̍ nɔ̍ ti̍i̍nda̍ŋ bɔ̍ɔ̍ 
o̍ ya̍ ni̍ŋ, mī lā ke᷄ ya̍ bɛ̄ɛ̄le̍ŋ wāŋnda̍ I̍sɔ̄lūɛ̄ī o̍ hɔ̄l te̍ yɛ̍, lā cho̍ fu̍u̍lūū a̍ wāŋnda̍ 
ha̍ā o̍ lɛ̄ŋndē ya̍ I̍ chu̍e̍l nda̍ būŋgɛ̄i̍ le̍ŋ ni᷄ŋ te̍.” 

13Le̍ he̍ī, ma̍ kē fo̍ndāŋ kōŋ dīōla̍ŋ āā, Mɛ̍lu̍i̍bā, ko̍ŋ cho̍ ni̍, āā, “Ŋɔ̄ɔ̄chīa̍ŋndo̍.” 
Kāni̍ fo̍ndōle̍, o̍ fo̍ndāŋ kōŋ wāŋnda̍ I̍sɔ̄lūɛ̄ī a̍ ŋɔ̍ɔ̍chi̍a̍ŋ a̍ Mɛ̄lɛ̄ka̍ Ya̍a̍wɛ̄ɛ̄ le̍ 
mɛ̄ŋnda̍ŋ ni̍, ndu̍yɛ̍ mi̍ Mɛ̄lɛ̄ka̍ chɔ̄m nda̍ mɛ̄ɛ̍ o̍ cho̍ wānā di̍a̍ndāā yɛ̍. 

A̍ mɛɛ̄ ̍māsā bɛn̍dōo̍ le̍ Id̍ɔm̄ o̍ kɛɛ̍l̍u̍ Is̍ɔl̄ūɛi̍y̍a̍ māā ā ke̍e̍kū o̍ lɛŋ̄ndē ndɔl̄e̍ŋ niŋ᷄ te̍ yɛ ̍o̍kɔɔ̄ ̄
14O̍ ko̍ŋ kɔ̍ɔ̍lī, mi̍ Mūu̍sē o̍ so̍lī ki̍i̍la̍a̍ mbo̍ vīām nda̍ nāa̍ māsāa̍ le̍ lɛ̄ŋndē 
I̍dɔ̄mnde̍ŋ chu̍a̍ a̍ yōōŋgōo̍, chɔ̄nɔ᷄ŋndo̍ nāa̍ nda̍ wa̍ ka̍ŋ Ka̍dɛ̍sī wa̍. Mi̍ Mūu̍sē o̍ 
di̍mūl māsāa̍ le̍ I̍dɔ̄m āā, “Wānāya᷅ŋ nūmndo̍ŋ, wāŋnda̍ I̍sɔ̄lūɛ̍i̍ nda̍ yɔ̍ŋ yōōŋgōo̍ 
ho̍ō ni̍. Nūm pi̍la̍ ā tūēī sɔ̄ɔ̍ŋ pa̍la᷄ŋ ke̍e̍ku̍ na̍a̍ chōo̍ kpɛ̍ wo̍ŋ. 

15Ā tūēī a̍ mɛ̄ɛ̍ fi̍nyāā nāā ma̍māa̍ ā mālnu̍ŋ si̍ndɛ̄ ma̍ kɔ̍ cha᷅l o̍ lɛ̄ŋndē I̍chi̍pīle̍ŋ 
ni᷄ŋ yɛ̍. Wɔ̄sīla̍ŋ ndāŋ kpo̍u̍, ŋ̄ wa᷄ o̍ lɛ̄ŋnde̍ŋ nde᷅ŋ ni᷄ŋ. Ndu̍yɛ̍ fi̍nyāā nāā ma̍māā 
kāŋ ni̍, na̍a̍ ni̍, mi̍ wāŋnda̍ I̍chi̍pī a̍ sa̍a̍ŋgīāā na̍a̍ sāāŋgīa̍a̍ pīla̍. 

16Mi̍ ŋ̄ lō o̍ ko̍ŋ mi̍ ŋ̄ kōŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, le̍ mbō māla̍ na̍a̍. Ndu̍yɛ̍ mi̍ 
Mɛ̄lɛ̄ka̍ tūɛ̄ī na̍a̍ dīōm, mbo̍ yɔ̄ŋ ki̍i̍la̍nɔ̍ ndɔ̄ɔ̍ mbo̍ sōlī na̍a̍ o̍ lɛ̄ŋndē I̍chi̍pīle̍ŋ ni᷄ŋ. 
Ŋ̄ chō ā dīīna᷄ŋ Ka̍dɛ̍sī, chi̍e̍e̍ cho̍ o̍ pɛ̄ŋgu̍la̍ lɛ̄ŋndē nūmnde̍ŋ ndo̍. 



346 

 

 
Kisi Bible Quick 

© 2013 Bible Society in Liberia. 
 

 
 

 

17Le̍la̍ŋ yāndi̍i̍, chɛ̍l na̍a̍ mī ŋ̄ kēēku̍ o̍ lɛ̄ŋndē nūmnde̍ŋ ni᷄ŋ mī ŋ̄ hīōū. Nɛ̄īyo̍ sa̍kpō 
na̍a̍ ŋ̄ chō chūā ni̍, ŋ̄ cho̍ se̍ī o̍ chīɔ̄ɔ̄ŋ nyāa̍ŋ ni᷄ŋ, kɛ̄lɛ̄ŋgāā o̍ kpe̍le̍la̍ nyāla̍ 
mākīle̍pīi̍la̍ŋ ni᷄ŋ te̍. Mɛ̄ŋnda̍ŋ o̍ so̍o̍ŋnda̍ nyāla̍ŋ bɛ̍ɛ̍ ŋ̄ cho̍ ma̍ŋ kōlɔ̄ɔ̄ le̍. Nɛ̄ī 
bɛ̍ndōo̍ sa̍kpō na̍a̍ ŋ̄ chō chūā ni̍, ŋ̄ cho̍ se̍ī bā o̍ bā le̍, ha̍a̍a̍ mī ŋ̄ kēēku̍ o̍ lɛ̄ŋndē 
nūmnde̍ŋ ni᷄ŋ mī hīōū.” 

18Kɛ̍ mi̍ wāŋnda̍ I̍dɔ̄m a̍ lo᷅ o̍ ko̍ŋ ma̍ mūlī āā, “Ŋ̄ chɛ᷅l nya̍ mī lā kēēku̍ o̍ lɛ̄ŋndē 
nāāle̍ŋ ni᷄ŋ te̍. Tē lā pīla̍ pēlēi̍ o̍ lɛ̄ŋndē nāāle̍ŋ ni᷄ŋ pɛ̍, ŋ̄ chō nya̍ sāā a̍ sɔ̍ŋgɔ̍ɔ̍.” 

19O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ mīŋgūl nda̍ dīōmnde̍ŋ āā, “Yāndi̍i̍ lā chɛ᷄l na̍a̍ 
mī kēēku̍, nɛ̄ī bɛ̍ndōo̍ sa̍kpō na̍a̍ ŋ̄ chō sāā ni̍ mī hīōū. Na̍a̍ ni̍, chɔ̄lūāā nāa̍ ni̍, 
mɛ̄ŋndē nyā bɛ̍ɛ̍ na̍a̍ ŋ̄ ko᷄l pɛ̍, ŋ̄ nɔ̄lā mī ŋ̄ dɔ̄ū wɔ̄ŋgū. Ŋ̄ yēēma̍ nya̍ nyɛ̄ o̍ nyɛ̄ 
chēle̍ŋ o̍ bā le̍, ŋ̄ yēēma̍ nya̍ tu̍ŋ mī lā chɛ᷄l na̍a̍ mī kēēku̍ o̍ lɛ̄ŋndē nyāle̍ŋ ni᷄ŋ mī 
ŋ̄ hīōū.” 

20Kɛ̍ mi̍ wāŋnda̍ I̍dɔ̄m a̍ kɛ̍ɛ̄, ma̍ dīmūl nda̍ āā, “Ŋ̄ chɛ᷅l nya̍ mī lā kēēku̍ o̍ lɛ̄ŋndē 
nāāle̍ŋ ni᷄ŋ te̍.” O̍ ko̍ŋ kɔ̍ɔ̍lī, mi̍ wāŋnda̍ I̍dɔ̄m a̍ chu̍ā pūa̍a̍ ndāa̍ chɔ̄ūwāā kpāāyāā 
bɛ̍ndūa̍a̍, ma̍ fūlā le̍ wāŋnda̍ I̍sɔ̄lūɛ̍i̍ hūnɔ̄ɔ̍ chīŋa̍la᷅ŋndo̍ a̍ sɔ̍ŋgɔ̍ɔ̍. 

21O̍ ko̍ŋ, mi̍ wāŋnda̍ I̍sɔ̄lūɛ̄ī a̍ mu̍li᷄ŋ ma̍ chūā nɛ̄ī che᷅le̍ŋ, fo̍ndōle̍, wāŋnda̍ I̍dɔ̄m a̍ 
chɛ̍l nda̍ mā kēēku̍ o̍ lɛ̄ŋndē ndāle̍ŋ ni᷄ŋ te̍. 

A̍ pīɔm̍ E̍lɔŋ̄ ndo̍ o̍kɔɔ̄ ̄
22O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī kpo̍u̍ a̍ ma᷅l nāa̍ nda̍ wa̍ Ka̍dɛ̍sī wa̍, ma̍ hīāū lāchī 
a̍ kɔ̄la̍ŋ, ma̍ fūūlūū o̍ Pēmbīī Hɔ̍ɔ̄ ve̍, 

23o̍ pɛ̄ɛ̄ŋgu̍la̍ŋ a̍ lɛ̄ŋndē I̍dɔ̄mnde̍ŋ. Bōōndi̍i̍ nda̍ wa̍ o̍ Pēmbīī Hɔ̍ɔ̄ve̍ lo̍ŋ nde̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē nda̍ E̍lɔ̄ŋ āā, 

24“E̍lɔ̄ŋ o̍ cho̍ fu̍u̍lūū o̍ lɛ̄ŋndē ya̍ I̍ chu̍e̍l I̍sɔ̄lūɛ̍i̍ya̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ te̍. 
Na̍nu᷄ŋ o̍ cho̍ pīɔ̍mndo̍ sɔ̄la̍ ni̍ mbō kōma̍l fi̍nyāā ndūāā ma̍māa̍. Kāni̍ fo̍ndōle̍, le̍ 
mɛ̄ɛ̍ nūm Mūu̍sē nya̍ E̍lɔ̄ŋ a̍ so̍li̍ ya̍ dīōm, lā tōsa̍ nyɛ᷅ ya̍ I̍ di̍mu̍l nya̍ a̍ mɛ̄ŋnda̍ŋ 
Mɛ̍lu̍i̍bā o̍kɔ̄ɔ̄ wo̍ le̍ yɛ̍. 

25Chu̍a̍ E̍lɔ̄ŋ nda̍ Ɛ̄li̍a̍a̍sā po̍ ndɔ̄ mī lā he᷄l o̍ Pēmbīī Hɔ̍ɔ̄ve̍ chōo̍. 

26Tē lā he᷄l lo̍ŋ pɛ̍, a̍ lo̍ o̍ ko̍ŋ a̍ so̍li̍ nyɛ̄lā sōlīāā lāsa̍lāla̍ cho̍ E̍lɔ̄ŋ lēkɔ̄ɔ̍ la̍ŋ a̍ wo̍u̍ 
Ɛ̄li̍a̍a̍sā po̍ ndɔ̍, le̍ mbō mīīŋgu̍ o̍ fōōfo̍ E̍lɔ̄ŋ fi̍nyā ndɔ̄ wo̍. O̍ pēmbīī kēŋ chōo̍ E̍lɔ̄ŋ 
o̍ cho̍ pīɔ̍mndo̍ sɔ̄lā ni̍.” 

27O̍ ko̍ŋ, mi̍ Mūu̍sē to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Wāŋnda̍ I̍sɔ̄lūɛ̄ī 
kpo̍u̍, ā lo̍ nda̍ tōfāa̍, ndu̍ ni̍, E̍lɔ̄ŋ ni̍, a̍ Ɛ̄li̍a̍a̍sā po̍ E̍lɔ̄ŋ ndo̍, ma̍ hēl o̍ Pēmbīī Hɔ̍ɔ̄ve̍ 
chōo̍. 

28Mɛ̄ɛ̍ nda̍ he᷄l o̍ pēmbēi̍ chōo̍, mi̍ Mūu̍sē o̍ so̍lī nyɛ̄lā sōlīāā lāsa̍lā la̍ wa̍ E̍lɔ̄ŋ lēkɔ̄ɔ̍ 
la̍ŋ, mbo̍ wōū Ɛ̄li̍a̍a̍sā. Ndu̍yɛ̍, mi̍ E̍lɔ̄ŋ o̍ wu᷅ o̍ pēmbīī kēŋ chōo̍ lo̍ŋ. Mūu̍sē ni̍, 
Ɛ̄li̍a̍a̍sā ni̍, ma̍ tūāl pēmbēi̍ ma̍ mīīŋgū o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ā wa̍ wo̍. 

29Mɛ̄ɛ̍ wāŋnda̍ I̍sɔ̄lūɛ̄ī a̍ tu̍e̍ī māā E̍lɔ̄ŋ o̍ vi᷅, nda̍ kpo̍u̍ ma̍ chāŋ. Le̍ pālɛ̍i̍ be̍le̍-ya̍a̍ 
ā chō E̍lɔ̄ŋ cha᷄ŋndo̍. 

Nɔ̍mbāā 21 

A̍ mɛɛ̄ ̍Is̍ɔl̄ūɛi̍y̍a̍ ā yēm Ke̍na̍na̍it̍īiy̍a̍ yɛ ̍o̍kɔɔ̄ ̄
1Mɛ̄ɛ̍ A̍lu̍a̍dī, māsa̍ Ke̍na̍na̍i̍tīi̍ya̍, o̍ wa̍ Ke̍nāŋ ba᷅ tōūwo̍ wo̍ ō tūēī māā I̍sɔ̄lūɛ̍i̍ya̍ ā 
chō fūlāa̍ a̍ nɛ̄i̍ A̍ta̍lūīm chi̍e̍e̍ wo̍, ma̍ wā hūnɔ̄ɔ̍, mbo̍ kɔ̍ chi᷅ŋa᷅la᷅ŋ nda̍, ndu̍yɛ̍ mbo̍ 
yām nda̍, mbo̍ bīū I̍sɔ̄lūɛ̍i̍ya̍ ā ti᷄ŋ mbo̍ kūā a̍ nda̍ o̍ bīyɔ̄ɔ̍ ni᷄ŋ. 

2O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā chūā būŋgɛ̄i̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, ma̍ dīmūl ndu̍ āā, 
“Tē a̍ ma̍la̍ na̍a̍ pɛ̍ Mɛ̄lɛ̄ka̍, mī ŋ̄ yēm wāŋnda̍ ha̍ā, ŋ̄ cho̍ chi̍e̍e̍ŋ nda᷄ŋ kpo̍u̍ 
tɛ̍ɛ̍mbūū, mī ŋ̄ mīŋgi̍ mu̍ŋ lādɛ̍ŋgbɛ̍.” 

3Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī pīɛ̄īlē ndāle̍ŋ, mbo̍ tōsā ma̍ yām Ke̍na̍na̍i̍tīi̍ya̍. 
O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ di̍ū wāŋnda̍ ha̍ā kpo̍u̍, ndu̍yɛ̍ ma̍ tɛ̄ɛ̄mbūū 
chi̍e̍e̍ŋ nda᷄ŋ kpo̍u̍, ma̍ mīŋgī mu̍ŋ lādɛ̍ŋgbɛ̍. O̍ ko̍ŋ, ma̍ kē fo̍ndā kōŋ dīōla̍ŋ āā 
Hɔ̍ɔ̍māā. 

A̍ kɛū̄ nda̍ tūūla̍ a̍ chīliŋ̍ii̍ ̍būlɔŋ᷄sīi ̍te̍e̍ŋgīɛi̍y̍e̍ o̍kɔɔ̄ ̄
4O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā māl nāa̍ nda̍ wa̍ o̍ Pēmbīī Hɔ̍ɔ̄ve̍ wa̍, ma̍ chūā nɛ̄i̍ ku̍ɛ̄ 
o̍ Pēē Si̍a̍ŋā Mɛ̄ŋmā Īhɛ᷄llo̍ wo̍, le̍ mī nda̍ a̍a̍ pi̍la̍ pi̍la᷄ŋ lɛ᷅ŋndē I̍dɔ̄mnde̍ŋ. Kɛ̍ o̍ kɔ̄lā 
ndāla̍ŋ ni᷄ŋ, ma̍ sāŋgā a̍ sɔ̄ɔ̍ŋ wa̍ nda̍ kōmāllo̍ wo̍ŋ bīūwɔ᷄ŋndo̍. 

5Ma̍ kāndū ŋɔ̄ɔ̄chīa̍ŋndo̍ a̍ Mɛ̄lɛ̄ka̍ nda̍ Mūu̍sē. Ma̍ dīmūl Mūu̍sē āā, “Le̍ yɛ̄ɛ̍nɛ̍ ŋ̄ 
sōli̍ yɛ̄ na̍a̍ o̍ lɛ̄ŋndē I̍chi̍pīle̍ŋ ni᷄ŋ, ma̍ hūŋ a̍ na̍a̍ o̍ po̍llo̍ ho̍ō ni᷄ŋ le̍ mī ŋ̄ hu᷄ŋ chu̍ū 
na̍ŋ? Ŋ̄ sɔ̍lā nyɛ᷅ dīāā kɛ̄ndɛ̄ na̍a̍ ŋ̄ dē le̍, ŋ̄ sɔ̍la̍ mɛ̄ŋmā kōlāā le̍. Na̍a̍ ŋ̄ sāŋga̍ ni᷅ŋ a̍ 
nyɛ̄ dīāā wɔ̄ɔ̍ŋndo̍ ho̍ō.” 

6Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī ŋɔ̄ɔ̄chīa̍ŋnda̍ wāŋnda̍ ha̍ā ā wa̍ la̍ŋ, mbo̍ yɔ̄ŋ kɛ̄ūwāā 
wɔ̄ɔ̍ŋ wɔ̄ɔ̍ŋnda̍ nda̍ tɛ̄ɛ̄ŋ ma̍ hu᷄ŋ lɔ̍ɔ̍vīāā nda̍, mi̍ wānāā bɔ̄ɔ̍ bɔ̍ɔ̍ a̍ wu᷅. 

7O̍ ko̍ŋ, mi̍ wāŋnda̍ I̍sɔ̄lūɛ̄ī a̍ ku̍ā nāa̍ Mūu̍sē chu̍a̍, ma̍ kɔ̍ di̍mūl ndu̍ āā, “Ŋ̄ tōsa̍ 
yɔ̄ŋ wɔ̄ɔ̍ŋndo̍ Mūu̍sē, fo̍ndōle̍, le̍ ŋɔ̄ɔ̄chīa̍ŋ na̍a̍ ŋ̄ ŋɔ̄ɔ̄chīa̍ŋ a̍ Mɛ̄lɛ̄ka̍ Ya̍a̍wɛ̄ɛ̄, 
ndu̍yɛ̍ a̍ nūmndo̍. Le̍la̍ŋ yāndi̍i̍, pi̍ɛ̍i̍ Mɛ̍lɛ̄ka̍ Ya̍a̍wɛ̄ɛ̄ le̍ na̍a̍ mbo̍ sōli̍ na̍a̍ kɛ̄ūwa̍ 
ha̍ā tɛ̄ɛ̄ŋ.” Ndu̍yɛ̍ mi̍ Mūu̍sē o̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ le̍ nda̍. 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Te̍e̍ŋgi̍a̍a̍ chi̍li̍ŋi̍i̍ būlɔ̍ŋsīi̍ye̍ mā tu̍u̍la̍ kɛ̄ū 
wɔ̄ɔ̍ŋ wɔ̄ɔ̍ŋndo̍ a̍ ndi̍, mā he̍e̍lu̍ ndu̍ o̍ yɔ̄m vīlɛ̄īyo̍ chōo̍ cho̍o̍. O̍ ko̍ŋ, wānā o̍ wānā 
kɛ̄ūwo̍ ō lɔ̄wa̍ pɛ̍ mbō hēēlu̍ hɔ̄lla̍, mbō tōfa̍ kɛ̄ū tūūlāā kōŋ, ō nɔ̄lā mbō sēŋgū.” 

9O̍ ko̍ŋ, mi̍ Mūu̍sē o̍ te̍e̍ŋgīāā chīli̍ŋi̍i̍ būlɔ̍ŋsīi̍ye̍, mbo̍ tūūlā kɛ̄ūwo̍ a̍ ndi̍, o̍ ko̍ŋ 
kɔ̍ɔ̍lī, mbo̍ hēēlū kɛ̄ū kōŋ o̍ chōo̍ cho̍o̍ o̍ yɔ̄m vīlɛ̄īyo̍. Māā wānā o̍ wānā kɛ̄ūwo̍ ō 
lɔ̄wa̍ pɛ̍, tē ō tōfa̍ kɛ̄ū tūūlāā kōŋ o̍ yɔ̄mndo̍ chōo̍ pɛ̍, ō sēŋgū. 

Nyɛ ̍yɔn̍u̍ŋ Is̍ɔl̄ūɛi̍y̍a̍ o̍ tiŋ᷅ndo̍ tɛɛ̄ŋ̄ chɔŋ̍ o̍ Pēmbīī Hɔɔ̍v̄e̍ kɔ ̍o̍ lɛŋ̄ndē dɛŋ̍gbɛl̍e̍ŋ o̍ pēmbo᷄ŋ 
tɛɛ̄ŋ̄ Mo̍wa̍bī wo̍ 

10O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā hīāū lāchī a̍ kɔ̄la̍ŋ, ma̍ fūūlūū Ōbo̍tī chi̍e̍e̍, ma̍ kīālū 
dɔ̍ɔ̍ŋgɔ̍ɔ̍ lo̍ŋ. 

11Mɛ̄ɛ̍ nda̍ fāŋa̍ŋ O̍bɔ̍tī lo̍ŋ, ma̍ kūā o̍ pɔ̄mndo̍ A̍ba̍lūīm, o̍ po̍llo̍ ni᷄ŋ, o̍ būŋgɛ̄ī 
Mo̍wa̍bīve̍ bā pāa̍le̍ŋ lē chāŋndo̍. 

12O̍ ko̍ŋ kɔ̍ɔ̍lī, ma̍ māl lo̍ŋ ma̍ kūā o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Sɛ̍lu̍ɛ̍dī, ma̍ 
kīālū dɔ̍ɔ̍ŋgɔ̍ɔ̍ lo̍ŋ, ma̍ chāl lo̍ŋ le̍ te̍le̍ŋ ti᷅ŋ. 

13Ma̍ cha᷄ŋ ndo̍ŋ ma̍ kūā kūmbū Pēē Bɛ̍ndōo̍ A̍nɔ̄ŋ bā lūāŋndo̍, o̍ lɛ̄ŋndē po̍lte̍ 
ti̍mbu̍la᷅ŋ a̍ būŋgɛ̄ī A̍mɔ̍lu̍a̍i̍tīi̍ya̍ ve̍, ma̍ kīālū dɔ̍ɔ̍ŋgɔ̍ɔ̍ lo̍ŋ. (Pīo̍o̍ A̍nɔ̄ŋ ndu̍ wa̍ 
pɛ̄ŋgu̍la̍ŋ Mo̍wa̍bi̍tīi̍ya̍ tɛ̄ɛ̄ŋ nda̍ A̍mɔ̍lu̍a̍i̍tīi̍ya̍ ni̍.) 

14Le̍ sa̍bū kōŋ yāu̍ nɔ̍ dīōla̍ŋ a̍a̍ Yāu̍ Chɔ̄u̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, ō sōō a̍ Wa̍hɛ̍bī 
chi̍e̍e̍ o̍kɔ̄ɔ̄ ni̍, chi̍o̍o̍ o̍ tāndā Su̍fāā wo̍ ni᷄ŋ, a̍ lɛ̄ŋīī dɛ̍ŋgbɛ̍i̍ o̍ pēmbo᷄ŋ tɛ̄ɛ̄ŋ, ndu̍yɛ̍ 
a̍ Pēē Bɛ̍ndōo̍ A̍nɔ̄ŋ, 

15o̍ ko̍ŋ kɔ̍ɔ̍lī, a̍ dɛ̍ŋgbɛ̍la̍ cho̍ o̍ pēmbo᷄ŋ tɛ̄ɛ̄ŋ nda̍ŋ lāndɔ᷄ŋndo̍, dɛ̍ŋgbɛ̍la̍ ti̍mbu̍la᷅ŋ 
a̍ A̍ā chi̍e̍e̍, ndu̍yɛ̍ mi̍ lā kūā kūmbū pɛ̄ŋgu̍ lɛ̄ŋndē Mo̍wa̍bīle̍ŋ nda̍ŋ. 

16O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l nāa̍ nda̍ wa̍ o̍ dɔ̍ɔ̍ŋgɔ̍ɔ̍ o̍ lɛ̄ŋndē po̍lte̍ŋ ni᷄ŋ 
nda̍, ma̍ hīāū lāchī a̍ kɔ̄la̍ŋ, ma̍ fūūlūū o̍ fo̍ndāŋndo̍ dīōla̍ŋ āā So̍o̍ŋnda̍ 
Māmɛ̄ŋnda̍ŋ. Mɛ̄ɛ̍ nda̍ fūūlu̍u̍ lo̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Di̍mu̍l 
wa᷅ŋnda̍ mā dīīnu᷄ŋ ku̍ndāa̍ nāa̍ pi᷅lɛ̍, I̍ cho̍ nda̍ mɛ̄ŋnda̍ŋ kē le̍ mā ko᷄l.” 

17Mɛ̄ɛ̍ a̍ te̍le̍ŋ ko̍ŋ, wāŋnda̍ I̍sɔ̄lūɛ̄ī a̍ so̍li̍ chōnde̍i̍ he̍ī ni̍ āā, “So̍o̍ŋnda̍ māmɛ̄ŋnda̍ŋ, 
lā yɔ̄ŋgu̍ mɛ᷅ŋnda̍ŋ, ndu̍yɛ̍ ŋ̄ chō chōndi̍i̍ kɔ̄l kɛ̄ndɛ̄i̍ sōlī le̍ mɛ̄ŋnda̍ŋ ma᷅ŋ. 

18So̍o̍ŋnda̍ māmɛ̄ŋnda̍ŋ nda᷅ŋ wānāā bɛ̄ndūa̍a̍ ā tōū ni̍, la̍ŋ wānāa̍ cho̍ wāŋnda̍ 
chīla̍ŋnda̍ ā tōū ni̍, la̍ŋ nda̍ tōū a̍ tīnda̍la̍ ndāla̍ lēmāsāla̍ŋ ni̍, ndu̍yɛ̍ a̍ tīnda̍la̍ ndāla̍ 
yɔ̍ŋāā la̍ŋ.” Ma̍ cha᷄ŋ nāa̍ nda̍ wa̍ ka̍ŋ o̍ lɛ̄ŋndē po̍lte̍ŋ ni᷄ŋ nda̍ ma̍ kūā Māta̍nāā 
chīe̍e̍. 

19O̍ ko̍ŋ kɔ̍ɔ̍lī, ma̍ māl lo̍ŋ, ma̍ hīāū lāchī a̍ kɔ̄la̍ŋ, ma̍ fūūlūū Na̍ha̍līɛ̄l chi̍e̍e̍. Ma̍ 
cha᷄ŋ Na̍ha̍līɛ̄l chi̍e̍e̍ ma̍ kūā Ba̍mɔ̍tī. 

20O̍ ko̍ŋ kɔ̍ɔ̍lī, ma̍ cha᷄ŋ Ba̍mɔ̍tī, ma̍ tūāl o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ 
Mo̍wa̍bī, o̍ Pēmbīī Pi̍si̍kāve̍ bɛ̄ŋgu̍, pēmbīī wānā a̍a̍ lo᷅ le̍cho̍o̍ mā chē lɛ̄ŋndē 
po̍lte̍ŋ lēbɛ̄ŋgu̍ ve̍. 

A̍ mɛɛ̄ ̍Is̍ɔl̄ūɛi̍y̍a̍ ā yēm Māsā Bɛn̍dōo̍ Sih̍ɔŋ̄ nda̍ Māsā Bɛn̍dōo̍ Ɔ̍kū yɛ ̍
(Dītɔ̍nɔ̍mi̍ī 2:26—3:11) 

21O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ so̍lī ki̍i̍la̍a̍ ma̍ vīām nda̍ nāa̍ Māsā Bɛ̍ndōo̍ Si̍hɔ̄ŋ 
chu̍a̍, māsa̍ A̍mɔ̍lu̍a̍i̍tīi̍ya̍, ma̍ dīmūl ndu̍ āā, 

22“Yāndi̍i̍, chɛ̍l na̍a̍ mī ŋ̄ kēēku̍ o̍ lɛ̄ŋndē nūmnde̍ŋ ni᷄ŋ mī ŋ̄ hīōū. Nɛ̄īyo̍ sa̍kpō na̍a̍ 
ŋ̄ chō chūā ni̍, ŋ̄ cho̍ se̍ī o̍ chīɔ̄ɔ̄ŋ nyāa̍ŋ ni᷄ŋ, kɛ̄lɛ̄ŋgāā o̍ kpe̍le̍la̍ nyāla̍ mākīle̍pīi̍la̍ŋ 
ni᷄ŋ te̍. Mɛ̄ŋnda̍ŋ o̍ so̍o̍ŋnda̍ nyāla̍ŋ bɛ̍ɛ̍ ŋ̄ cho̍ ma̍ŋ kōlɔ̄ɔ̄ le̍. Nɛ̄ī bɛ̍ndōo̍ sa̍kpō na̍a̍ 
ŋ̄ chō chūā ni̍, ha̍a̍a̍ mī ŋ̄ kēēku̍ o̍ lɛ̄ŋndē nūmnde̍ŋ ni᷄ŋ mī ŋ̄ hīōū.” 

23Kɛ̍ mi̍ Māsāa̍ Si̍hɔ̄ŋ, o̍ ku̍u̍nā I̍sɔ̄lūɛ̍i̍ya̍ le̍ mā kēēlu̍ o̍ lɛ̄ŋndē ndɔ̄le̍ŋ ni᷄ŋ. Mbo̍ lō 
o̍ ko̍ŋ mbo̍ chūūŋgīāā pūa̍a̍ ndūa̍a̍ chɔ̄ūwa̍ kpo̍u̍ na̍a̍ pi᷅lɛ̍, ma̍ hūŋ Cha̍ha̍sī o̍ 
lɛ̄ŋndē po̍lte̍ŋ ni᷄ŋ ma̍ hu᷄ŋ sa̍ā I̍sɔ̄lūɛ̍i̍ya̍ sɔ̍ŋgɔ̄ɔ̍ lo̍ŋ. 

24Kɛ̍ mi̍ I̍sɔ̄lūɛ̍i̍ya̍ ā yām ndu̍ nda̍ pūa̍a̍ ndūa̍a̍ chɔ̄ūwa̍, ndu̍yɛ̍ ma̍ dīū nda̍ dīūwo̍ 
pīla̍. O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā chūā lɛ̄ŋndē ndāle̍ŋ, chɔ̍ŋ o̍ Pīo̍o̍ A̍nɔ̄ŋ bā lūāŋndo̍ 
mbo̍ kūā a̍ Pīo̍o̍ Cha̍bɔ̍kī, mbo̍ kɔ̍ mɛ̍ɛ̍lū le̍nde̍ a̍ pɛ̄ŋgu̍la̍ lɛ̄ŋndē A̍mɔ᷅na̍i̍tīi̍ya̍. Kāni̍ 
fo̍ndōle̍, pɛ̄ŋgu̍la̍ lɛ̄ŋndē A̍mɔ᷅na̍i̍tīi̍ya̍ lā wa̍ lā bɛ̄ɛ̄ndīāā lā kālā ka̍lā le̍ yɔ̄ŋgu̍ 
ya̍a̍mɔ̍ɔ̍wa̍ ā lūɛ̍i̍. 

25Mi̍ I̍sɔ̄lūɛ̍i̍ya̍ ā bīī chi̍e̍e̍ŋ A̍mɔ̍lu̍a̍i̍tīi̍yo̍ŋ kpo̍u̍, lātūlu̍ a̍ Hɛ̍si̍bɔ̄ŋ, ndu̍yɛ̍ a̍ 
sɔ̄ndɔ̄kɔ̍lta̍ ba̍lu̍ mu̍ŋ nda̍ŋ, ma̍ chūā mu̍ŋ māā chi̍e̍e̍ŋ ndā. 

26Ndu̍yɛ̍ Hɛ̍si̍bɔ̄ŋ, ndu̍ wa̍ chi̍e̍e̍ lēmāsa̍ Māsāa̍ Si̍hɔ̄ŋndo̍ ni̍. Bōōndi̍i̍ Māsāa̍ Si̍hɔ̄ŋ 
o̍ wa̍ yōōmū ve̍, te̍le̍ŋ pi᷅lɛ̍, mbo̍ yām māsa̍ wa̍ o̍ lɛ̄ŋndē Mo̍wa̍bīle̍ŋ ni᷄ŋ ndo̍, ndu̍yɛ̍ 
mbo̍ bīī lɛ̄ŋndē ndɔ̄le̍ŋ kpo̍u̍, chɔ̍ŋ le̍nde̍ mbo̍ kūā a̍ Pēē Bɛ̍ndōo̍ A̍nɔ̄ŋ di̍. 

27Nyɛ̄ kōŋ wānāā sōlīāā ŋ̄chōndu̍a̍a̍ ā sōli̍ chōnde̍i̍ he̍ī ni̍ āā, “Wāŋnda̍ lā hu᷄ŋ 
Hɛ̍si̍bɔ̄ŋ, o̍ Māsāa̍ Si̍hɔ̄ŋ ndo̍ chi̍e̍e̍! 

Ŋ̄ yēēma̍ mī chi̍e̍e̍ Māsāa̍ Si̍hɔ̄ŋndo̍ ō mīīŋgu̍ o̍ bā ndɔ̄ɔ̍ chōo̍ mɛ̄ɛ̍ o̍ wa̍ yɛ̍. 

28Ō wa̍ a̍ te̍le̍ŋ pi᷅lɛ̍, mi̍ yīŋnde̍ŋ lē fūlā Hɛ̍si̍bɔ̄ŋ, mi̍ yīŋndē bɛ̄ŋnde̍ŋ lē fūlā o̍ Māsāa̍ 
Si̍hɔ̄ŋ ndo̍ chi̍e̍e̍. Mi̍ yīŋnde̍ŋ nde᷅ŋ lē tɛ̄ɛ̄mbūū A̍ā chi̍e̍e̍ kpo̍u̍, o̍ lɛ̄ŋndē Mo̍wa̍bīle̍ŋ 
ni᷄ŋ. Mi̍ lē lūām pēmbo᷄ŋ o̍ Pīo̍o̍ A̍nɔ̄ŋ kɔ̍ŋgɔ̍. 

29Dɛ̍nɛ̍ pa̍lāā bɛ̄ndōo̍ ō chō le̍ nya̍ wāŋnda̍ Mo̍wa̍bī. Nya̍ wānāa̍ so̍o̍lūū Chɛ̍mɔ̍sī 
wa̍, lā chūū. Mɛ̄lɛ̄ka̍ nyāa̍ ho̍ō, ndu̍ to̍sa̍ ni̍ mi̍ chūāūwāā ndūāā wa᷅ŋ pīāāndūa̍a̍ ā 
sīmnu᷄ŋ wa̍nāā nyāāna᷄ŋ nda̍, ndu̍ to̍sa̍ ni̍ mi̍ chūāūwāā ndūāā wa᷅ŋ lāāndūa̍a̍ ā wā 
hāū o̍ bīyɔ̄ɔ̍ ni᷄ŋ, wānāā māsa̍ A̍mɔ̍lu̍a̍i̍tīi̍ya̍ ō bīī mbo̍ kūā a̍ nda̍ o̍ bīyɔ̄ɔ̍ ni᷄ŋ nda̍. 

30Kɛ̍ ŋ̄ chīi̍ nda̍ tɛ̄ɛ̄mbūū, chɔ̍ŋ Hɛ̍si̍bɔ̄ŋ chi̍e̍e̍, mbo̍ kūā Di̍bɔ̄ŋ di̍, ŋ̄ chīi̍ tɛ̄ɛ̄mbūū, 

ŋ̄ bāsu̍ nda̍ tɛ̍ɛ̍, chɔ̍ŋ le̍nde̍ mbo̍ kūā a̍ No̍fāā chi̍e̍e̍ ndu̍yɛ̍ a̍ Mɛ̍di̍bā chi̍e̍e̍ di̍.” 

31Ndu̍yɛ̍ mi̍ wāŋnda̍ I̍sɔ̄lūɛ̄ī a̍ cha᷅l o̍ lɛ̄ŋndē A̍mɔ̍lu̍a̍i̍tīi̍ya̍ ni᷄ŋ. 

32O̍ ko̍ŋ kɔ̍ɔ̍lī, mi̍ Mūu̍sē o̍ vi̍ām su̍a̍ŋsu̍a̍ŋnda̍, le̍ mā kɔ̍ mɛ̍ɛ̍nda᷄ŋ Cha̍sɛ̄ɛ̄ chi̍e̍e̍. 
Ndu̍yɛ̍ mi̍ I̍sɔ̄lūɛ̍i̍ya̍ ā bīī chīo̍o̍ ho̍ō a̍ sɔ̄ndɔ̄kɔ̍ltā ndɔ̄la̍ ba̍lu̍ ndu̍ la̍ŋ kpo̍u̍. 
A̍mɔ̍lu̍a̍i̍tīi̍ya̍a̍ wa̍ lo̍ŋ nda̍ ma̍ tūāū nda̍ kpo̍u̍. 

33O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ tu̍ndū, ma̍ hēēlū kūmbū būŋgɛ̄ī Ba̍a̍sīāŋ nde̍. 
O̍ ko̍ŋ, mi̍ Māsāa̍ Ɔ̍kū, māsāa̍ le̍ būŋgɛ̄ī Ba̍a̍sīāŋnde̍ ō chu̍ā pūa̍a̍ ndūa̍a̍ chɔ̄ūwa̍ 
ma̍ hu᷄ŋ chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍ I̍du̍lūēī chi̍e̍e̍. 

34Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Yɔ᷅ŋ īsīōōŋ te̍. I̍ ma̍l Māsāa̍ Ɔ̍kū nya̍ o̍ bā, 
nda̍ pūa̍a̍ ndūa̍a̍ chɔ̄ūwa̍ kpo̍u̍, ndu̍yɛ̍ a̍ lɛ̄ŋndē ndɔ̄le̍ŋ. Lā tōsa̍ a̍ Māsāa̍ Ɔ̍kū mɛ̄ɛ̍ 
nya̍ tōsa̍ a̍ Māsāa̍ Si̍hɔ̄ŋ yɛ̍, māsa̍ A̍mɔ̍lu̍a̍i̍tīi̍ya̍ o̍ wa̍ Hɛ̍si̍bɔ̄ŋ ndo̍.” 

35Ndu̍yɛ̍ mi̍ I̍sɔ̄lūɛ̍i̍ya̍ ā yām Māsāa̍ Ɔ̍kū. Ndu̍ ni̍, pūa̍a̍ ndūa̍a̍ o̍ ve̍lū wa̍ ni̍, a̍ wānāā 
ndūa̍a̍ kpo̍u̍, mi̍ I̍sɔ̄lūɛ̍i̍ya̍ ā dīū nda̍ kpo̍u̍, wāŋndo̍ ō pīlɛ̍ ā mɛ̄i̍ yo̍o̍mū le̍. O̍ ko̍ŋ 
kɔ̍ɔ̍lī, ma̍ chūā lɛ̄ŋndē ndāle̍ŋ kpo̍u̍ mi̍ lē sīmnu᷄ŋ le̍ I̍sɔ̄lūɛ̍i̍ya̍. 

Nɔ̍mbāā 22 

Māsāa̍ Mo̍wa̍bī yo̍o̍ŋgu̍ Be̍la᷅m 
1O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ hi̍a̍ū lāchī a̍ kɔ̄la̍ŋ, ma̍ fūūlūū o̍ lɛ̄ŋndē 
dɛ̍ŋgbɛ̍le̍ŋ Mo̍wa̍bī, Chɔ̍ɔ̍dāŋ i̍kɛ̍i̍ bā pāa̍le̍ŋ lē chāŋndo̍, ma̍ kīālū dɔ̍ɔ̍ŋgɔ̍ɔ̍ lo̍ŋ, 
Chɛ̄lu̍i̍kō chi̍e̍e̍ ndu̍ wa̍ lēe̍lo̍ō bā pāa̍le̍ŋ lē dēl lo̍. 

2-3Mɛ̄ɛ̍ Be̍la̍kī, māsāa̍ o̍ lɛ̄ŋndē Mo̍wa̍bī le̍ŋ ni᷄ŋ, ndu̍ yɔ̍nūŋ māā po̍ Si̍pɔ̄ɔ̄ wo̍ ni̍ ō 
chē nyɛ̄ I̍sɔ̄lūɛ̍i̍ya̍ ā tōsa̍ a̍ A̍mɔ̍lu̍a̍i̍tīi̍ya̍ wo̍, ndu̍yɛ̍ ma̍ chā mɛ̄ɛ̍ I̍sɔ̄lūɛ̍i̍ya̍ ā wa̍ fāŋā 
yɛ̍, ndu̍ ni̍, a̍ wāŋnda̍ Mo̍wa̍bī kpo̍u̍, mi̍ sīōōŋīī bɛ̄ndūe̍i̍ ī bīī nda̍, mi̍ kɔ̄lta̍ŋ lā 
yɔ̄nu᷄ŋ nda̍ ni᷄ŋ pu̍lāŋ pu̍lāŋ. 

4O̍ ko̍ŋ kɔ̍ɔ̍lī, mi̍ wāŋnda̍ Mo̍wa̍bī a̍ dīmūl wāŋ bɛ̄ndūa̍a̍ Mi̍dīāŋ āā, “Sɛ̍lɛ̍ bɛ̍ndōo̍ 
ho̍ō tɛ̄ɛ̄mbūūwo̍ ko̍ni̍ nda̍ hīŋ na̍a̍ ndu̍yɛ̍ a̍ nyɛ̄ o̍ nyɛ̍ cho̍ na̍a̍ ō bālāā o̍ chɔ̍ chɔ̍ 
bɛ̍ndū ni᷄ŋ ni̍, mɛ̄ɛ̍ nāūwo̍ ō kēlēŋā nu̍a̍ā bīllo̍ dīo̍o̍ yɛ̍.” O̍ ko̍ŋ, mi̍ Be̍la̍kī, māsāa̍ le̍ 
Mo̍wa̍bī, 

5o̍ vi̍ām ki̍i̍la̍a̍ nāa̍ Be̍la᷅m, po̍ Bi̍ɔ̍ɔ̄ wo̍ chūā, o̍ wa̍ Pɛ̍tɔ̄ɔ̄ chi̍e̍e̍ o̍ Pēē Bɛ̍ndōo̍ 
Yūfi̍lu̍a̍tīī i̍kɛ̍i̍, o̍ lɛ̄ŋndē A̍māā le̍ŋ ni᷄ŋ ndo̍. Mbo̍ dīmūl Be̍la᷅m āā, “Kāa̍le̍ pu᷅m lē 
fūla̍ I̍chi̍pī mī lē hu᷄ŋ cha᷅l la̍ īkɛ̄i̍ na̍ŋ, lē chō bɔ̄ɔ̍ ka̍a̍le̍ bɛ̍ndu̍, ā chō ā tīūwāā ā 
kūāna᷄ŋ kɛ᷅ kɛ᷅. 

6Ā hīōū na̍a̍ māyōōmū po̍lo̍ŋ. Le̍la̍ŋ hu̍ŋ mā hu̍ŋ he̍ndūl la̍ nda̍ sēndi̍o̍o̍ chōo̍. 
Kɛ̄lɛ̄ŋgāā mī nɔ̍la̍ mī ye᷅m nda̍ mī so̍li̍ nda̍ o̍ lɛ̄ŋnde̍ŋ nde᷅ŋ ni᷄ŋ. Kāni̍ fo̍ndōle̍, I̍ sīnā 
māā wānā o̍ wānā ŋ̄ dɔ̄ū sa̍lā pɛ̍, sa̍lāa̍ wa᷅ wa᷅nā ko̍ŋ chōo̍ ni̍, ndu̍yɛ̍ wānā o̍ wānā 
ŋ̄ hāndu̍ sēndi̍o̍o̍ chōo̍ pɛ̍, sēndi̍o̍o̍ wa᷅ wa̍nā ko̍ŋ chōo̍ ni̍.” 

7O̍ ko̍ŋ, mi̍ wāŋ bɛ̄ndūa̍a̍ Mo̍wa̍bī a̍ wāŋ bɛ̄ndūa̍a̍ Mi̍dīāŋ a̍ ma̍lnu᷄ŋ ma̍ kūā nāa̍ 
Be̍la᷅m chu̍a̍ a̍ yōōŋgū Be̍la̍kī o̍ yɔ̍ŋ ndo̍. Ndu̍yɛ̍ mɛ̄ɛ̍ nda̍ wa̍ kɔ̄la̍ŋ, ma̍ chūā nyɛ̄ 
nda̍ a̍a̍ nɔ̍ le̍ kɔ̄la̍ŋ Be̍la᷅m pāāwāa̍ wo̍ ma̍ kūā a̍ ndu̍ o̍ bā. Ma̍ kɔ̍ do̍u̍nu᷄ŋ Be̍la᷅m 
ko̍na̍ kpo̍u̍. 

8Mi̍ Be̍la᷅m o̍ lo᷅ o̍ ko̍ŋ mbo̍ dīmūl nda̍ āā, “Lā lɔ᷄l na̍ŋ, tē pāa̍le̍ŋ lē sɛ̄ sīɔ̄dīi̍ pɛ̍, I̍ 
di̍mu̍l nya̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ chūɛ̄llɛ̄ŋ dīmūllo̍.” O̍ ko̍ŋ, mi̍ wāŋ bɛ̄ndūa̍a̍ 
ha̍ā ā lɔ̄l lo̍ŋ. 

9Ndu̍yɛ̍ īchɔ̄l ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ Be̍la᷅m, mbo̍ nyūnā Be̍la᷅m āā, 
“Pūa̍a̍ kūɛ̍ɛ̍nɛ̍ a̍ hi᷅ŋ yɛ̄ ka̍ŋ nu̍m o̍ bɛ̄ŋgu̍ cho̍o̍?” 

10Mi̍ Be̍la᷅m o̍ dīmūl Mɛ̄lɛ̄ka̍ āā, “Māsāa̍ Be̍la̍kī o̍ cho̍ Mo̍wa̍bī wo̍ ndu̍ ve᷅m nda̍ nāa̍ 
ya̍ chu̍a̍ ni̍ a̍ yōōŋgōo̍ 

11māā wānāā pūm a̍ fūla̍ I̍chi̍pī ma̍ hu᷄ŋ ti̍ū o̍ lɛ̄ŋndē ndɔ̄le̍ŋ ni᷄ŋ kpo̍u̍. Ō yēēma̍ ya̍ 
mī ku̍ɛ̄ mī kɔ̍ me̍nāl ndu̍ wāŋnda̍ ha̍ā, māā kɛ̄lɛ̄ŋgāā dɔ̍ɔ̍ mbō nɔ̄la̍ mbō yēm nda̍ 
mbō sōli̍ nda̍ o̍ lɛ̄ŋndē ndɔ̄le̍ŋ ni᷄ŋ.” 

12Kɛ̍ mi̍ Mɛ̄lɛ̄ka̍ dīmūl Be̍la᷅m āā, “Tu̍āl ki̍i̍la̍a̍ ka̍ŋ kɔ̄ɔ̄lī mī lā kūɛ̄ nya̍ nda̍ le̍. Ndu̍yɛ̍ 
ku̍ā mā me̍na̍ wānāā kāŋ chōo̍ le̍, fo̍ndōle̍, wānāa̍ cho̍ ā dūāūwāā sa̍lā wa̍ wānāā 
kāŋ ā chō ni̍.” 

13Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Be̍la᷅m o̍ pe̍nā chɔ̄nɔ᷄ŋ, mbo̍ dīmūl wāŋ bɛ̄ndūāā 
Māsāa̍ Be̍la̍kī o̍ ve᷅m nda̍ āā, “Lā mīīŋgu̍. Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍ māā ya̍ I̍ ku̍ā nya̍ 
kɔ̄ɔ̄lī le̍.” 

14O̍ ko̍ŋ, wāŋ bɛ̄ndūa̍a̍ ha̍ā ā māl ma̍ mīīŋgū Be̍la̍kī o̍ ībūŋ. Ma̍ kɔ̍ do̍u̍nu᷄ŋ ndu̍ 
ko̍na̍ māā Be̍la᷅m o̍ kɛ̍ɛ̍ le̍ hūnɔ̄ɔ̍. 

15O̍ ko̍ŋ kɔ̍ɔ̍lī, mi̍ Māsāa̍ Be̍la̍kī o̍ so̍lī vɛ̄lɛ̄ wāŋ bɛ̄ndūa̍a̍ ku̍ndā bɛ̄ndōo̍ hīōūwɔ̄ɔ̍ 
ā tāsi̍a̍a̍, ā nda̍ a̍a̍ nɔ̍ vɛ̄lɛ̄ tɔ̍ɔ̍ ma̍ hīāū ā tāsi̍a̍a̍ wa̍, mbo̍ vīām nda̍ nāa̍ Be̍la᷅m chu̍a̍. 

16Mi̍ wāŋ bɛ̄ndūa̍a̍ ha̍ā ā mālnu᷄ŋ ma̍ kūā nāa̍ Be̍la᷅m chu̍a̍ a̍ yōōŋgū Māsāa̍ Be̍la̍kī 
o̍ yɔ̍ŋ ndo̍. Ma̍ kɔ̍ do̍u̍nu᷄ŋ Be̍la᷅m ko̍na̍ āā, “Māsāa̍ Be̍la̍kī, po̍ Si̍pɔ̄ɔ̄ wo̍ ō vēm na̍a̍ 
nāa̍ nūm chu̍a̍ a̍ yōōŋgōo̍ ho̍ō ni̍, ō dīmi̍ āā, ‘Yāndi̍i̍ Be̍la᷅m, chɔ̍ŋ mā hīŋ, nyɛ̄ o̍ nyɛ̄ 
ku̍u̍nā nu̍m hūnɔ̄ɔ̍ le̍. 

17I̍ cho̍ nu̍m pāāwā mā hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄, ndu̍yɛ̍ nyɛ̄ o̍ nyɛ̄ ŋ̄ di̍mu̍l la̍ pɛ̍ 
le̍ mī to̍sa̍l nu̍m I̍ nɔ̍lā mī to̍sa̍l nu̍m. Kɛ̍ yāndi̍i̍ hu̍ŋ mā hu̍ŋ me̍nāl la̍ wāŋnda̍ ha̍ā.’ 
” 

18Kɛ̍ mi̍ Be̍la᷅m o̍ mu̍lūl nda̍ āā, “Ā yɔ᷄ŋ bɛ̍ɛ̍ mī Māsāa̍ Be̍la̍kī o̍ ke̍ ya̍ ka̍ni̍ŋ hu̍mbo᷄ŋ 
a̍ ko̍o̍līi̍yo̍ŋ kpo̍u̍ o̍ chīɛ̄ī ndɔ̍ lēmāsāa̍ ni᷄ŋ, I̍ nɔ̍lā mī so̍li̍ Mɛ̄lɛ̄ka̍ Ya̍a̍wɛ̄ɛ̍ Mɛ̄lɛ̄ka̍ 
nūu̍ dīōm o̍ nɛ̄ī o̍ nɛ̄ī ni̍ŋ mī ku̍ɛ̄ le̍. 

19Kɛ̍ yāndi̍i̍, nya̍ bɛ̍ɛ̍ lā lɔ᷄l na̍ŋ mɛ̄ɛ̍ chāāŋāā nyāa̍ ā tōsa̍ yɛ̍. I̍ cho̍ Mɛ̄lɛ̄ka̍ Ya̍a̍wɛ̄ɛ̍ 
chɔ̄ɔ̄lū nyūnā a̍ ndi̍ o̍kɔ̄ɔ̄.” 

20Īchɔ̄l ko̍ŋ, mi̍ Mɛ̄lɛ̄ka̍ chɔ̄mnu᷄ŋ Be̍la᷅m mbo̍ dīmūl Be̍la᷅m āā, “Mɛ̄ɛ̍ wāŋnda̍ ha̍ā 
ā hīŋ nu̍m kɔ̄ɔ̄lī le̍ mī lā kūɛ̄ nya̍ nda̍ yɛ̍, bɛ̍ɛ̍ndi̍a̍ŋ mī lā kūɛ̄ nya̍ nda̍. Kɛ̍ ndu̍yɛ̍ tē 
ā kūɛ̄ pɛ̍, nyɛ̄ o̍ nyɛ̄ ya̍ I̍ cho̍ nu̍m dīmūl le̍ mā di̍mi̍ ndu̍ ŋ̄ nɔ̄ ni̍ mā di̍mi̍.” 

21Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Be̍la᷅m o̍ pe̍nā chɔ̄nɔ᷄ŋ, mbo̍ bɛ̄ɛ̄ndīāā sōfɛ̍lɛ̍ 
ndɔ̄ɔ̍ mbo̍ bīī kɔ̄la̍ŋ nda̍ wāŋ bɛ̄ndūāā Māsāa̍ Be̍la᷅m o̍ ve᷅m nda̍ lātūlu̍. 

Nyɛ ̍yɔn̍u̍ŋ Be̍la᷅m tɛɛ̄ŋ̄ nda̍ sōfɛl̍ɛ ̍ndɔɔ̄ ̍wo̍ 
22Mi̍ Be̍la᷅m o̍ bi̍ī kɔ̄la̍ŋ o̍ sōfɛ̍lɛ̍ ndɔ̄ɔ̍ chōo̍. Ō wa̍ kɔ̄la̍ŋ a̍ bu̍ɛ̍i̍yāā ndūa̍a̍ kɔ̄ɔ̄lī ā 
ŋīɔ̍ɔ̍ŋ. Kɛ̍ mi̍ Mɛ̄lɛ̄ka̍ dūāūnu᷄ŋ tu̍mbe̍ a̍ Be̍la᷅m le̍ mɛ̄ɛ̍ o̍ wa̍ kɔ̄la̍ŋ yɛ̍. Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ vi̍ām ki̍i̍la̍nɔ̍ ndɔ̄ɔ̍ mbo̍ kɔ̍ si᷅m Be̍la᷅m o̍ nɛ̄ī le̍ mbō hāu̍ ndu̍. 

23Mɛ̄ɛ̍ sōfɛ̍lɛ̍ Be̍la᷅m ndo̍ ō chē ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ īsīsi̍ o̍ nɛ̄i̍ a̍ mūɛ̄ī fāŋnde̍ 
ndu̍ o̍ ba̍, mi̍ sōfɛ̍lɔ̍ɔ̍ ho̍ō ō sēī yōndōo̍ ni᷄ŋ le̍ mbō kpɛ̄kpɛ̍la̍ ki̍i̍la̍nɔ̍ Mɛ̄lɛ̄ka̍a̍ ho̍ō, 
mbō hīōū. O̍ ko̍ŋ, mi̍ Be̍la᷅m o̍ lu̍a̍ā sōfɛ̍lɔ̍ɔ̍ ho̍ō mbo̍ mīŋgī sōfɛ̍lɔ̍ɔ̍ hɔ̄lla̍ o̍ nɛ̄ī. 

24O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ho̍ō ō kūā mbo̍ kɔ̍ si᷅m nāa̍ nɛ̄īyo̍ ō wa̍ nu̍a̍ā 
sɔ̍ɔ̍kɛ̍nyɛ̍ɛ̍ wa̍, o̍ kpe̍le̍la̍ yɔ̄mīī mākīle̍pīi̍la̍ ti̍ɔ̍ɔ̍ŋnda̍ŋ tɛ̄ɛ̄ŋ, kpāki̍ lāpōūwo̍ ō wa᷄ 
ba̍ā, mi̍ ho̍ō ō wā ba̍ā. 

25Mɛ̄ɛ̍ sōfɛ̍lɔ̍ɔ̍ ho̍ō ō chē vɛ̄lɛ̄ ki̍i̍la̍nɔ̍ Mɛ̄lɛ̄ka̍a̍ ho̍ō, mbo̍ kīndī kīndī le̍ mbō hōlnu̍ŋ 
kpa̍kīo̍o̍ mbō hīōū. Sōfɛ̍lɔ̍ɔ̍ ō lo̍ hīōūwɔ̄ɔ̍, mbo̍ kīndīlā Be̍la᷅m pēlēi̍ o̍ kpākīo̍o̍. O̍ 
ko̍ŋ, mi̍ Ba̍lām o̍ lu̍a̍ā vɛ̄lɛ̄ sōfɛ̍lɔ̍ɔ̍. 

26O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ō kūā vɛ̄lɛ̄ lāchī mbo̍ kɔ̍ si᷅m vɛ̄lɛ̄ nāa̍ nɛ̄īyo̍ ō wa̍ 
nu̍a̍ā sɔ̍ɔ̍kɛ̍nyɛ̍ɛ̍ wa̍, fo̍ndā o̍ fo̍ndā ō ve᷄ mī sōfɛ̍lɔ̍ɔ̍ ndu̍ o̍o̍ hi̍o̍ū le̍. 

27Mɛ̄ɛ̍ sōfɛ̍lɔ̍ɔ̍ ō chē ki̍i̍la̍nɔ̍ Mɛ̄lɛ̄ka̍a̍ īsīsi̍ o̍ nɛ̄ī le̍nde̍, mbo̍ bīāmnu᷄ŋ. O̍ ko̍ŋ kɔ̍ɔ̍lī, 
mi̍ Be̍la᷅m o̍ du̍a̍u̍nu᷄ŋ tu̍mbe̍ mbo̍ kāndū sōfɛ̍lɔ̍ɔ̍ ho̍ō lɔ̄ɔ̍ a̍ tīnda̍ wa̍ ndu̍ o̍ bā wo̍. 

28O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ku̍mbī sōfɛ̍lɔ̍ɔ̍ ho̍ō sōndōo̍ mbo̍ sūāā, mbo̍ nyūnā 
Be̍la᷅m āā, “Ō yɛ̄ɛ̄nɛ̍ ya̍ I̍ to̍sa̍l lɛ̄ nu̍m ma̍ lūāā ya̍ lɔ̄ɔ̄ lēyāa̍ wo̍ ho̍ō?” 

29Mi̍ Be̍la᷅m o̍ mu̍lūl sōfɛ̍lɔ̍ɔ̍ āā, “Le̍ mɛ̄ɛ̍ ŋ̄ sūɛ̍i̍ ya̍ dīɔ̄mnde̍ yɛ̍ ya̍ I̍ lɔ̍ɔ̄ nu̍m ni̍. Te̍ 
ya̍ i̍i̍ nɔ̍ bɛ̍ɛ̍ mu̍ɛ̍ī fāŋnde̍ o̍ bā pɛ̍, dīyɔ̄ɔ̍ ya̍ I̍ wa̍ nu̍m su̍ŋ su̍ŋ ni̍.” 

30Mi̍ sōfɛ̍lɔ̍ɔ̍ ō dīmūl ndu̍ āā, “Sōfɛ̍lɛ̍ nu̍m ŋ̄ kūā cho̍o̍ wo̍ ya̍ I̍ cho̍ ni̍. Kāni̍ bɛ̍ɛ̍ ŋ̄ 
chō o̍ yōōmū nūmndo̍ ni᷄ŋ, ya̍ ku̍ā a̍ nūm ni̍. Ā chē ni᷅ŋ mī to̍sa̍ a̍ nūm nu̍a̍ā kāni̍ 
bɛ̍ɛ̍?” Mi̍ Be̍la᷅m o̍ mu̍lī āā, “Kāni̍ bɛ̍ɛ̍ o̍ to̍sa̍ wɔ̍ nu̍a̍ā le̍.” 

31O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ku̍mbī Be̍la᷅m hɔ̄lta̍ŋ mbo̍ chā ki̍i̍la̍nɔ̍ Mɛ̄lɛ̄ka̍ 
Ya̍a̍wɛ̄ɛ̄ wo̍ īsīsi̍ ndu̍ o̍ nɛ̄ī, a̍ mūɛ̄ī fāŋnde̍ ndu̍ o̍ bā. Mɛ̄ɛ̍ Be̍la᷅m o̍ che᷅ ndu̍, mi̍ 
Be̍la᷅m o̍ ba᷅ŋ wūla̍ŋ, mbo̍ fūūlūū hɔ̄lla̍ lɛ̄ŋ di̍. 

32Mi̍ ki̍i̍la̍nɔ̍ Mɛ̄lɛ̄ka̍a̍ ō dīmūl ndu̍ āā, “Vɛ᷅ ma̍ lūāā sōfɛ̍lɛ̍ nu̍mndo̍ lɔ̄ɔ̄ lēyāa̍ ko̍ŋ? 
Ya̍ ha̍u̍ nu̍m nɛ̄īyo̍ lāchī ni̍ māā a̍ hi̍ū le̍, ka̍ni̍ fo̍ndōle̍ le̍ mɛ̄ɛ̍ ŋ̄ tōsa̍ bōllē kālāle̍ŋ 
ma̍ sōli̍ ya̍ dīōm yɛ̍. 

33Sōfɛ̍lɛ̍ nu̍mndo̍ ō chē ya̍ nu̍m īsīsi̍ la̍chi̍, nyɛ̄ kōŋ o̍ mu̍li̍ŋ mu̍li᷄ŋ ko̍ŋ lēyāa̍ ni̍ le̍ 
mbō chūa̍ nɛ̄ī che᷅le̍ŋ. Tē ō cho̍ ko̍ŋ te̍ dīyɔ̄ɔ̍ ya̍ I̍ wa̍ nu̍m ni̍, mī ya̍ i̍i̍ mɛ̍i̍ sōfɛ̍lɔ̍ɔ̍ 
yōōmū.” 

34Mi̍ Be̍la᷅m o̍ dīmūl ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ āā, “I̍ to̍sa̍ yɔ̄ŋ wɔ̄ɔ̍ŋndo̍. I̍ si̍na̍ 
māā ā chō ya̍ īsīsi̍ o̍ nɛ̄ī le̍ ya̍ hāū le̍. Le̍la̍ŋ tē a̍ hi̍ni̍ kɔ̍l a̍ kɔ̄lā ya̍ I̍ cho̍ la᷅ŋ nda̍ŋ te̍, 
mɛ̄ɛ̍ I̍ cho̍ mīīŋgu̍.” 

35Kɛ̍ mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmūl ndu̍ āā, “Lā kɔ̍ nya̍ pūa̍a̍ ka̍ŋ. Kɛ̍ ndu̍yɛ̍ 
tē ā kūɛ̄ pɛ̍, nyɛ̄ ya̍ I̍ cho̍ nu̍m dīmūllo̍ ndu̍ ŋ̄ nɔ̄ ni̍ mā di̍mi̍.” O̍ ko̍ŋ, mi̍ Be̍la᷅m nda̍ 
wāŋ bɛ̄ndūāā Māsāa̍ Be̍la̍kī o̍ ve᷅m nda̍ ā kūā lātūlu̍. 

A̍ mɛɛ̄ ̍Be̍la̍kī o̍ ku̍ɛ ̄Be̍la᷅m dēmūllo̍ yɛ ̍
36Mɛ̄ɛ̍ Be̍la̍kī o̍ tu̍e̍ī māā Be̍la᷅m o̍ cho̍ hūnɔ̄ɔ̍, mbo̍ kūā Ba̍lām lāchī A̍ā chi̍e̍e̍, o̍ Pīo̍o̍ 
A̍nɔ̄ŋ kɔ̍ŋgɔ̍ o̍ pɛ̄ŋgu̍la̍ŋ a̍ lɛ̄ŋndē Mo̍wa̍bīle̍ŋ. 

37Mi̍ Be̍la̍kī o̍ di̍mūl Be̍la᷅m āā, “I̍ yo̍o̍ŋgu̍ nu̍m māā chɔ̍ŋ ndɔ̍ nya̍ mā hīŋ, vɛ᷅ a̍ hi̍ŋ 
te̍? Bāā yīya᷄ŋndo̍ ŋ̄ wa̍ ni̍ māā I̍ ve̍ nu̍m pāāwā mā hi̍ni̍ kɔ̄l te̍?” 

38Mi̍ Be̍la᷅m o̍ di̍mūl ndu̍ āā, “I̍ hi᷅ŋ ni᷅ŋ. Kɛ̍ I̍ nɔ̍lā mī di̍mi̍ nyɛ̄ o̍ nyɛ̄ o̍ kpāāya̍ nī ni̍ŋ 
te̍. Nyɛ̄ o̍ nyɛ̄ Mɛ̄lɛ̄ka̍ dɔ̄ū ya̍ o̍ sōndō pɛ̍, ndu̍ ya̍ I̍ nɔ̍ ni̍ mī di̍mi̍.” 

39O̍ ko̍ŋ kɔ̍ɔ̍lī, mi̍ Be̍la̍kī ku̍ā a̍ Be̍la᷅m Hu̍sɔ̄ɔ̄ chi̍e̍e̍. 

40Mi̍ Be̍la̍kī o̍ di̍ī nāūwāā tōōyīa̍a̍ a̍ sāa̍ ā ti᷄ŋ mbo̍ sōlī sa̍lāa̍ o̍ Mɛ̄lɛ̄ka̍ lo̍. Ndu̍yɛ̍ 
mbo̍ kē Be̍la᷅m nda̍ wāŋ bɛ̄ndūa̍a̍ ku̍ɛ̄ ndu̍ vēēlōo̍ wa̍ vīsīŋ sa̍la᷄ŋ ŋ̍ nda̍ŋ. 

Yōōŋgū tāse̍ Be̍la᷅m o̍ dim̍i ̍wo̍ 
41Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Be̍la̍kī nda̍ Be̍la᷅m a̍ he᷅l Ba̍mɔ̍tī Bāāl. Ndu̍yɛ̍ mi̍ 
Be̍la᷅m o̍ cha᷅ I̍sɔ̄lūɛ̍i̍ya̍ ā ti᷄ŋ kɔ̄ɔ̄lī kɔ̄ɔ̄lī. 

Nɔ̍mbāā 23 

1Mi̍ Be̍la᷅m o̍ lo᷅ o̍ ko̍ŋ mbo̍ dīmūl Be̍la̍kī āā, “Te̍ŋgu̍l la̍ ma̍āŋnda̍ŋ lā ŋɔ᷄mmɛ̍ū 
na̍nu᷄ŋ, o̍ ko̍ŋ kɔ̍ɔ̍lī, mā chu̍u̍ ya̍ nāūwāā tōōyīa̍a̍ ā ŋɔ᷄mmɛ̍ū a̍ sāa̍ ko̍ndu̍a̍a̍ ā 
ŋɔ᷄mmɛ̍ū.” 

2O̍ ko̍ŋ kɔ̍ɔ̍lī, mi̍ Be̍la̍kī o̍ to̍sā mɛ̄ɛ̍ Be̍la᷅m o̍ di̍mu̍l ndu̍ yɛ̍. Ndu̍yɛ̍ Be̍la̍kī ni̍, Be̍la᷅m 
ni̍, ma̍ sōlī sa̍lāla̍ŋ o̍ ma̍āŋndā lāŋ chōo̍, ma̍āŋ o̍ ma̍āŋ ma̍ sōlī nāū tōōyōo̍ ō pīlɛ̍ a̍ 
sāā ko̍ndo̍o̍ ō pīlɛ̍ lēchōo̍. 

3Mɛ̄ɛ̍ nda̍ chīi̍ sa̍lāla̍ŋ nda᷅ŋ sōlī, mi̍ Be̍la᷅m o̍ di̍mūl Be̍la̍kī āā, “Si̍m o̍ sa̍lā nūm 
lu̍a̍māā ŋ̄ sōli̍ ho̍ō wo̍ īkɛ̄i̍ na̍ŋ, I̍ cho̍ lākɔ̄ īnɛ̍. Kɛ̄lɛ̄ŋgāā dɔ̍ɔ̍ mī Mɛ̄lɛ̄ka̍ Ya̍a̍wɛ̄ɛ̄ o̍ 
chɔ̍mnu̍ŋ ya̍ mbō ke̍ ya̍ yōōŋgōo̍ le̍ nūm. Ndu̍yɛ̍ nyɛ̄ o̍ nyɛ̄ o̍ dɔ̍ū ya̍ o̍ sōndō le̍ 
nūm pɛ̍ I̍ cho̍ nu̍m dīmūl.” O̍ ko̍ŋ kɔ̍ɔ̍lī, mi̍ Be̍la᷅m o̍ he᷅l pēmbēi̍ chōo̍ mbo̍ kūā o̍ 
bōlle̍ŋ di̍. 

4Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ ndu̍ o̍ pēmbīī kēŋ chōo̍ lo̍ŋ. Mi̍ Be̍la᷅m o̍ 
dīmūl Mɛ̄lɛ̄ka̍ āā, “I̍ ta̍ŋgu̍l ma̍āŋnda̍ŋ lā ŋɔ᷄mmɛ̍ū, ndu̍yɛ̍ o̍ ma̍āŋ o̍ ma̍āŋ chōo̍ mi̍ 
so̍lī nāū tōōyōo̍ ō pīlɛ̍ a̍ sāā ko̍ndo̍o̍ ō pīlɛ̍ sa̍lāa̍ lēchōo̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ kē Be̍la᷅m yōōŋgōo̍ le̍ Be̍la̍kī, mbo̍ dīmūl Be̍la᷅m 
le̍ mbō kɔ̍ di̍mūl Be̍la̍kī. 

6O̍ ko̍ŋ kɔ̍ɔ̍lī, mi̍ Be̍la᷅m o̍ mi̍i̍ŋgū nāa̍ o̍ mɛ̍i̍ Māsāa̍ Be̍la̍kī wa̍. Be̍la̍kī o̍ wa̍ īsīsi̍ o̍ 
sa̍lā o̍ so̍li̍ wo̍ īkɛ̄i̍ nda̍ wāŋ bɛ̄ndūa̍a̍ Mo̍wa̍bī kpo̍u̍. 

7O̍ ko̍ŋ kɔ̍ɔ̍lī, mi̍ Be̍la᷅m o̍ ka̍ndū yōōŋgūla̍ Mɛ̄lɛ̄ka̍ la̍ŋ dīmīo̍o̍. Mbo̍ dīmī āā, 
“Be̍la᷅m, māsāa̍ Mo̍wa̍bī o̍ yɔ̍ŋ le̍ ya̍ mi̍ hu᷅ŋ, chɔ̄nɔ᷄ŋndo̍ Si̍i̍līāā, fūlāa̍ o̍ pēmbu᷄ŋ 
cho̍ bā pāa̍le̍ŋ lē chāŋndo̍ wo̍ŋ chōo̍. Mbo̍ lō o̍ ko̍ŋ mbo̍ dīmūl la̍ āā, ‘Hu̍ŋ ma̍ hu̍ŋ 
me̍nāl la̍ yu̍ŋgu̍ Che̍kɔ̍pū wo̍. Hu̍ŋ mā hu̍ŋ yo̍ndā a̍ dɛ̍nɛ̍ pa̍lāā wāŋnda̍ I̍sɔ̄lūɛ̄ī 
o̍kɔ̄ɔ̄.’ 

8Kɛ̍ ō vɛ̄ɛ̍nɛ̍ ya̍ I̍ me̍nā yɛ̍ wānāā Mɛ̄lɛ̄ka̍ chīi̍ sa̍lā dɔ̄wɔ̄ɔ̄ wa̍? Vɛ̄ɛ̍nɛ̍ ya̍ I̍ yo̍ndā yɛ̍ 
a̍ dɛ̍nɛ̍ pa̍lāā wāŋnda̍ o̍kɔ̄ɔ̄, wānāā Mɛ̄lɛ̄ka̍ dīmi̍ le̍ dɛ̍nɛ̍ pa̍lāā tūsī chōo̍ le̍ wa̍? 

9Ī lo̍ o̍ pōūtā vīlɛ̄īla̍ŋ tūllo̍ mi̍ cha᷅ nda̍ kɔ̄ɔ̄lī kɔ̄ɔ̄lī, I̍ lo̍ o̍ pēmbo᷄ŋ chōo̍ mi̍ cha᷅ nda̍. 
Kāa̍le̍ cho̍ŋnu̍ŋ mi̍ lē wānu᷄ŋ le̍ŋ pīlɛ̍ kpe̍e̍le̍le̍ŋ nda̍ chō ni̍. Ndu̍yɛ̍ ā tu̍ū nda̍ pi̍la̍ 
bɛ̍ɛ̍ a̍ kāa̍le̍ o̍ kāa̍le̍ che᷅le̍ŋ te̍, fo̍ndōle̍ nda̍ hi̍o̍ū kpo̍u̍. 

10Yu̍ŋgu̍ Che̍kɔ̍pū wo̍ mɛ̄ɛ̍ chu̍ndo̍o̍ ō chō nu̍a̍ā lɛ̄ŋ ō chu̍ū chɔ᷅m te̍ yɛ̍, le̍nde̍ nda̍ 
chō sɛ̍lɛ̍ ni̍. Ā chō sɛ̍lɛ̍ ha̍a̍a̍ wānā nɔ̍lā mā chɔ̍m nda̍ bōllē pīlɛ̍ le̍. I̍ ye̍e̍mā bɔ̍ɔ̍ mī 
vi᷅ mɛ̄ɛ̍ wānāā tōnya̍a̍ ā wū yɛ̍, I̍ ye̍e̍ma̍ bɔ̄ɔ̍ mī mɛ̄ɛ̄lu̍la̍ nīla̍ŋ lā wa̍ mɛ̄ɛ̍ mɛ̄ɛ̄lu̍la̍ 
wāŋnda̍ ha̍ā lā wa̍ yɛ̄.” 

11Mɛ̄ɛ̍ Be̍la᷅m o̍ chi̍i̍ yōōŋgōo̍ ho̍ō dīmi̍, mi̍ Māsāa̍ Be̍la̍kī o̍ nyu̍nā ndu̍ āā, “Ō yɛ̄ɛ̍nɛ̍ 
ŋ̄ chō yɛ̄ ya̍ ho̍ō tōsāllo̍? I̍ yo̍o̍ŋgu̍ nu̍m le̍ mā hu̍ŋ me̍nāl la̍ ya̍a̍mɔ̍ɔ̍wa̍a̍ nīa̍a̍ 
sēndi̍o̍o̍ chōo̍, a̍ to̍sa̍ ke̍ŋ te̍ ma̍ mīīŋgū nda̍ sa̍lāa̍ dɔ̄wɔ̄ɔ̍.” 

12Mi̍ Ba̍lām o̍ dīmūl Māsāa̍ Be̍la̍kī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ o̍ sōndō wo̍ I̍ 
mɛ̍i̍ ko̍ŋ di̍mī mī di̍mi̍ nyɛ̄ chēle̍ŋ te̍?” 

Yōōŋgū dīiŋ̍ ndɔ ̄Be̍la᷅m o̍ dim̍i ̍wo̍ 
13O̍ ko̍ŋ kɔ̍ɔ̍lī, mi̍ Be̍la̍kī o̍ di̍mūl Be̍la᷅m āā, “Ŋ̄ kɔ̍ o̍ fo̍ndā chēle̍ŋ nāa̍ ŋ̄ nɔ̄lā mā 
chē wānāā ya̍ I̍ cho̍ nu̍m ha̍ā dīmūllo̍ a̍ nda̍ o̍kɔ̄ɔ̄ wa̍. A̍ cho̍ nu̍m wā māchɛ̄lū wa̍ 
ko̍ ŋ̄ chō chɔ̄ ni̍, a̍ chi᷅ ni̍ŋ nda̍ kpo̍u̍ le̍. O̍ ko̍ŋ, mā me̍na̍l la̍ nda̍.” 

14O̍ ko̍ŋ kɔ̍ɔ̍lī, mi̍ Māsāa̍ Be̍la̍kī o̍ ku̍ā a̍ Be̍la᷅m o̍ fo̍ndāŋ kpāyāŋndo̍ So̍fīm, mbo̍ 
hēl a̍ ndu̍ o̍ Pēmbīī Pi̍si̍kāve̍ chōo̍. O̍ ko̍ŋ kɔ̍ɔ̍lī, mi̍ Māsāa̍ Be̍la̍kī o̍ ta̍ŋgūl vɛ̄lɛ̄ 
ma̍āŋnda̍ŋ ndo̍ŋ la̍ ŋɔ᷄mmɛ̍ū, ndu̍yɛ̍ ma̍ sōlī nāū tōōyōo̍ a̍ sāā ko̍ndo̍o̍ sa̍lāa̍ o̍ 
ma̍āŋ o̍ ma̍āŋ chōo̍. 

15Mɛ̄ɛ̍ nda̍ chīi̍ sa̍lāla̍ŋ nda᷅ŋ sōlī, mi̍ Be̍la᷅m o̍ di̍mūl Be̍la̍kī āā, “Si̍m o̍ sa̍lā nūm 
lu̍a̍māā ŋ̄ sōli̍ ho̍ō wo̍ īkɛ̄i̍ na̍ŋ, I̍ cho̍ lākɔ̄ mī ŋ̄ kɔ̍ su̍ūki̍āŋ na̍a̍ Mɛ̄lɛ̄ka̍ Ya̍a̍wɛ̄ɛ̄.” 

16Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ Be̍la᷅m mbo̍ kē ndu̍ yōōŋgōo̍ le̍ Māsāa̍ 
Be̍la̍kī, mbo̍ dīmūl ndu̍ le̍ mbō mīīŋgu̍ mbō kɔ᷄ di̍mūl Be̍la̍kī yōōŋgū kōŋ. 

17O̍ ko̍ŋ kɔ̍ɔ̍lī, mi̍ Ba̍lām o̍ mi̍i̍ŋgū nāa̍ o̍ mɛ̍i̍ Māsāa̍ Be̍la̍kī īsīsi̍ wa̍. Māsāa̍ Be̍la̍kī 
o̍ wa̍ īsīsi̍ o̍ sa̍la̍ lūāmāā o̍ so̍li̍ wo̍ īkɛ̄i̍ nda̍ wāŋ bɛ̄ndūa̍a̍ Mo̍wa̍bī. Mi̍ Māsāa̍ Be̍la̍kī 
o̍ nyu̍nā Be̍la᷅m āā, “Ō yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̄?” 

18O̍ ko̍ŋ kɔ̍ɔ̍lī, mi̍ Be̍la᷅m o̍ ka̍ndū vɛ̄lɛ̄ yōōŋgūla̍ Mɛ̄lɛ̄ka̍ la̍ŋ dīmīo̍o̍, mbo̍ dīmī āā, 
“Chɔ̍ŋ mā ya̍ŋ nīla̍ŋ Māsāa̍ Be̍la̍kī, Ya̍ŋ ni᷅la̍ŋ mā tūēī nyɛ̄ ya̍ I̍ cho̍ dīmī wo̍, nūm 
po᷄ Si̍pɔ̄ɔ̄ wo̍. 

19Mɛ̄lɛ̄ka̍ cho̍ māā wāna̍ chi̍e̍e̍ mbō dīmi̍ lāchōō le̍, 

ō cho̍ māā wāna̍ chi̍e̍e̍ mbō fāŋa̍ŋ o̍ dīōm ndɔ̄ɔ̍ chōo̍ le̍. 

Ō di̍mī le̍ īsɔ̄ɔ̍ to̍sā mbō kɛ̄ɛ̍ ndi̍ tōsā le̍. Nyɛ̄ o̍ nyɛ̄ o̍ di̍mi̍ pɛ̍ le̍ tōsāa̍, tōsāa̍ o̍ to̍sā 
ndu̍ ni̍. 

20I̍ sɔ̍la̍ dīmūllo̍ le̍ mī dɔ̍ū wāŋnda̍ ha̍ā sa̍lā. Ndu̍yɛ̍ wānā o̍ wānā Mɛ̄lɛ̄ka̍ chīi̍ sa̍lā 
dɔ̄wɔ̄ɔ̄ pɛ̍, I̍ nɔ̍lā lɛ̍ mī fa̍ŋa̍ wānā ko̍ŋ sa̍lā kōŋ chōo̍ le̍. 

21I̍ chi̍ŋnu̍ŋ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ o̍ hɔ̄l le̍ yu̍ŋgu̍ Che̍kɔ̍pū wo̍ le̍. I̍ chi̍ŋnu̍ŋ dɛ̍nɛ̍ pa̍lāā 
o̍ dɛ̍nɛ̍ pa̍lāā o̍ hɔ̄l le̍ wāŋnda̍ I̍sɔ̄lūɛ̄ī le̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ō chō a̍ nda̍ 
la̍tu̍lu̍. Ndu̍ nda̍ yōnda̍ a̍ ndu̍ o̍kɔ̄ɔ̄ ni̍ māā ndu̍ cho̍ Māsa̍ ndā Bɛ̍ndōo̍ ni̍. 

22Mɛ̄lɛ̄ka̍ so̍li̍ nda̍ o̍ lɛ̄ŋndē I̍chi̍pīle̍ŋ ni᷄ŋ ni̍ mbo̍ hūŋ a̍ nda̍. Wāna̍ nda̍ nɔ̄ wo̍ ō 
chō māchūāā mɛ̄ɛ̍ chīi̍ dīāllūŋ kālā bɛ̄ndōo̍ ō chō nu̍a̍ā yɛ̍. 

23Kpāāyā o̍ kpāāya̍ mākōŋgo̍ ō nɔ̍lā yu̍ŋgu̍ Che̍kɔ̍pū wo̍ ho̍ō le̍. Kpāāyā o̍ kpāāya̍ 
lēmānde̍ ō nɔ̍lā I̍sɔ̄lūɛ̍i̍ya̍ ha̍ā le̍. Wāŋnda̍ dīmī ni̍ŋ a̍ wāŋnda̍ I̍sɔ̄lūɛ̍i̍ o̍kɔ̄ɔ̄ āā, ‘Lā 
tōfa̍ wɔ̍ dɛ̍nɛ̍ kɛ̍ndɛ̄ bɛ̄ndū Mɛ̄lɛ̄ka̍ tōsa̍l nda̍ wo̍ se᷅.’ 

24Wāŋnda̍ I̍sɔ̄lūɛ̄ī a̍ cho̍ māchūāā mɛ̄ɛ̍ kpɔ̍kūŋ lāāndōo̍ ō wā nu̍a̍ā yɛ̍. Mɛ̄ɛ̍ kpɔ̍kūŋ 
kpāāyā bɛ̍ndōo̍ ō wā nu̍a̍ā yɛ̍ le̍nde̍ nda̍ chō īsīsi̍ ni̍. Kpɔ̍kūŋ wāā nu̍a̍ā ō pɛ̍ŋgi̍ le̍, 
ha̍a̍a̍ mbō lo̍ o̍ ko̍ŋ mbō de᷄l vīsī o̍ cho̍ chɔ̄ wo̍ chōo̍, mbō sɛ̄ɛ̄si̍a̍a̍ ndu̍ ndu̍yɛ̍ mbō 
dē ndu̍. Mɛ̄ɛ̍ mbō ko᷄l kōo̍ma̍ vīsī o̍ cho̍ dīyɔ̄ɔ̄ wo̍ ma̍lāŋ o̍ pɛ̍ŋgī.” 

25O̍ ko̍ŋ kɔ̍ɔ̍lī, mi̍ Be̍la̍kī o̍ dīmūl Be̍la᷅m āā, “Mɛ̄ɛ̍ ŋ̄ kɛ̄ɛ̍ le̍ nda̍ mēnāa̍ yɛ̍, mɛ̄ɛ̍ du̍a̍ū 
nda̍ sa̍lā le̍.” 

26Mi̍ Be̍la᷅m o̍ lo᷅ o̍ ko̍ŋ mbo̍ dīmūl Be̍la̍kī āā, “I̍ di̍mu̍l nu̍m kpe̍nde̍ke̍le̍ māā nyɛ̄ o̍ 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ o̍ sōndō pɛ̍, ndu̍ ya̍ I̍ di̍mī ni̍.” 

Yōōŋgū yāa̍ ndɔ ̄Be̍la᷅m o̍ dim̍i ̍wo̍ 
27O̍ ko̍ŋ kɔ̍ɔ̍lī, mi̍ Be̍la̍kī o̍ di̍mūl Be̍la᷅m āā, “Hu̍ŋ ŋ̄ kɔ̍ o̍ fo̍ndā chēle̍ŋ. Kɛ̄lɛ̄ŋgāā 
dɔ̍ɔ̍ mī Mɛ̄lɛ̄ka̍ ō hīni̍ kɔ̄l mbō dīmu̍l nu̍m mā lo̍ o̍ fo̍ndāŋ kōŋ mā me̍na̍ wāŋnda̍ 
ha̍ā.” 

28Mi̍ Be̍la̍kī o̍ he᷅l a̍ Be̍la᷅m o̍ Pēmbīī Pi̍ɔ̍ɔ̄ve̍ chōo̍, pēmbīī wānā lo᷅ le̍cho̍ō mā chē 
lɛ̄ŋndē po̍lte̍ŋ nde̍. 

29O̍ ko̍ŋ kɔ̍ɔ̍lī, mi̍ Be̍la᷅m o̍ di̍mūl Be̍la̍kī āā, “Ta̍ŋgu̍l ma̍āŋnda̍ŋ lā ŋɔ᷄mmɛ̍ū ndu̍yɛ̍ 
mā chu̍u̍ ya̍ nāūwāā tōōyīa̍a̍ ā ŋɔ᷄mmɛ̍ū, a̍ sāā ko̍ndu̍a̍a̍ ā ŋɔ᷄mmɛ̍ū.” 

30O̍ ko̍ŋ kɔ̍ɔ̍lī, mi̍ Be̍la̍kī o̍ to̍sā mɛ̄ɛ̍ Be̍la᷅m o̍ di̍mu̍l ndu̍ yɛ̍, ndu̍yɛ̍ ma̍ sōlī nāū 
tōōyīo̍o̍ ō pīlɛ̍ a̍ sāā ko̍ndo̍o̍ ō pīlɛ̍ sa̍lāa̍ o̍ ma̍āŋ o̍ ma̍āŋ chōo̍. 

Nɔ̍mbāā 24 

1Mɛ̄ɛ̍ Be̍la᷅m o̍ che᷅ māā Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ ndu̍ le̍ mbō dɔ̄ū wāŋnda̍ I̍sɔ̄lūɛ̍i̍ 
sa̍la̍, Be̍la᷅m o̍ wu̍u̍ lɛ̍ nyɛ̄ mɛ̄ɛ̍ nda̍ wūū nu̍a̍ā kōo̍ŋ le̍ sūɛ̍i̍ sīnāa̍ yɛ̍ mɛ̄ɛ̍ o̍ to̍sa̍ o̍ 
tāse̍la̍ ndɔ̄ɔ̍ yɛ̍ le̍. Mbo̍ mūlī hɔ̄lla̍ kūmbū lɛ̄ŋndē po̍lte̍ŋ. 

2O̍ ko̍ŋ, mbo̍ chā I̍sɔ̄lūɛ̍i̍ya̍ ā dīīna᷄ŋ ku̍ndāla̍ŋ a̍ yu̍ŋgu̍la̍ŋ o̍ dɔ̍ɔ̍ŋgɔ̍ nda̍ kēlū wo̍ 
ni᷄ŋ. O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ ō tūāl Ba̍lām kɔ̄ɔ̄lī, 

3mi̍ Be̍la᷅m o̍ ka̍ndū yōōŋgūla̍ Mɛ̄lɛ̄ka̍ la̍ŋ dīmīo̍o̍. Mbo̍ dīmī āā, “Ya̍ Be̍la᷅m, po̍ Bi̍ɔ̍ɔ̄ 
wo̍, ya̍ cho̍ yōōŋgōo̍ ho̍ō dīmīo̍o̍ ni̍. Ya̍ wa᷅na̍ cha᷅ sɔ̍ɔ̍ŋ wa̍la̍ŋ ndo̍, ya̍ cho̍ yōōŋgōo̍ 
ho̍ō dīmīo̍o̍ ni̍. 

4Ya̍ wa᷅na̍ tu̍ɛ̍ī yo̍ōŋgūla̍ Mɛ̄lɛ̄ka̍ la̍ŋ ndo̍ ya̍ cho̍ yōōŋgōo̍ ho̍ō dīmīo̍o̍ ni̍. Ya̍ cha᷅ 
yi̍lāŋnda̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ la̍ŋ ni̍. Ya̍ hi̍nī lɛ᷅ŋ sa̍kpō ni̍, ndu̍yɛ̍ mī ku̍mbi̍ 
hɔ̄lta̍ŋ nyɛ̄ kɛ̄ndɛ̄ kɛ̍ndɛ̄ le̍ sɔ̄ɔ̍ŋ chɔ̄ɔ̍. 

5Wāŋnda̍ I̍sɔ̄lūɛ̄ī, tɛ̍ndīi̍la̍ nyāla̍ŋ lā chō bɔ̍ɔ̍ tɛ̍ndīi̍la̍ kɛ̍ndɛ̄ bɛ̄ndū, Nāa̍ nyāā 
cha̍lāa̍ ā chō bɔ̄ɔ̍ fo̍ndāŋ kɛ̄ndɛ̄ bɛ̄ndū. 

6Ā chō ā kūāna᷄ŋ ya̍ lāchī mɛ̄ɛ̍ wāūwa̍ŋ mā wā nu̍a̍ā o̍ pūla᷄ŋ ni᷄ŋ yɛ̍, mɛ̄ɛ̍ yɔ̄mīī 
kūāmɛ̄i̍ ī wā nu̍a̍ā ō kpe̍le̍la̍ŋ ni᷄ŋ o̍ pīo̍o̍ kɔ̄ŋgɔ̍ yɛ̍, le̍nde̍ nda̍ chō ni̍. Ā chō 
māchūāā mɛ̄ɛ̍ a̍lo̍o̍sī Mɛ̄lɛ̄ka̍ Ya̍a̍wɛ̄ɛ̄ o̍ tɔ᷅l lo̍ ō chō nu̍a̍ā yɛ̍. Mɛ̄ɛ̍ yɔ̄mīī si̍dāāve̍ ī 
wā nu̍a̍ā o̍ pīo̍o̍ kɔ̄ŋgɔ̍ yɛ̍, le̍nde̍ nda̍ chō ni̍. 

7Wāŋnda̍ ha̍ā ā sɔ̄lā ni̍ŋ pi̍ɔ̍ɔ̍ ta̍u̍ ta̍u̍ o̍ lɛ̄ŋndē ndāle̍ŋ ni᷄ŋ le̍ wa̍lta̍ ndāla̍ ŋ̄chīɛ̄ɛ̄la̍ŋ, 
tɔ̄lɔ̄ɔ̄lā ndāla̍ŋ lā wā ni̍ŋ mɛ᷅ŋnda̍ŋ sɔ̄lāa̍ ta̍u̍ ta̍u̍. Māsa̍ ndā bɛ̍ndōo̍ ō wā ni̍ŋ wa᷅na̍ 
kpāāyā mbō hīōū Māsāa̍ A̍ka̍kī. Ndu̍yɛ̍ māsāle̍ ndɔ̄le̍ŋ lē wā ni̍ŋ ma̍sāle̍ tɔ̍ɔ̍ bɛ̍ndu̍. 

8Mɛ̄lɛ̄ka̍ so̍li̍ wāŋnda̍ ha̍ā o̍ lɛ̄ŋndē I̍chi̍pīle̍ŋ ni᷄ŋ ni̍ mbo̍ hūŋ a̍ nda̍. Wāna̍ nda̍ nɔ̄ 
wo̍ ō chō māchūāā mɛ̄ɛ̍ chīi̍ dīāllūŋ kālā bɛ̄ndōo̍ ō chō nu̍a̍ā yɛ̍. Ā dēl ni̍ŋ 
ya̍a̍mɔ̍ɔ̍wa̍a̍ ndāa̍ chōo̍ mā yēm nda̍, ndu̍yɛ̍ mā pēsi̍ nda̍ pāāla̍ŋ vɛ̍ vɛ̍. Ā chō 
ya̍a̍mɔ̍ɔ̍wa̍a̍ ndāa̍ būūlūū a̍ chīŋɔ̍ma̍ nda᷄ŋ. 

9Wāŋnda̍ I̍sɔ̄lūɛ̄ī a̍ cho̍ māchūāā mɛ̄ɛ̍ kpɔ̍kūŋ kpāāyā bɛ̄ndōo̍ ō chō nu̍a̍ā yɛ̍. Tē ō 
dē pɛ̍ mbō hīni̍ pɛ̄ŋgīo̍o̍, 

ō nɛ̄ɛ̍nɛ̍ bi̍ī yɛ̍ kɔ̄llo̍ mbō kɔ̍ kpe̍ŋā ndu̍? Wānāa̍ dɔ̍ū wāŋnda̍ ha̍ā sa̍lā pɛ̍, Mɛ̄lɛ̄ka̍ 
dɔ̄ū wānāā kāŋ sa̍lā. Wānāa̍ me̍na̍ nda̍ pɛ̍, Mɛ̄lɛ̄ka̍ mēna̍ nya̍.” 

10Mɛ̄ɛ̍ Be̍la̍kī o̍ tu̍e̍ī yōōŋgūlā Be̍la᷅m o̍ wa̍ dīmīo̍o̍ la̍ŋ, mbo̍ kīāl sūe̍i̍, mbo̍ dīmūl 
Be̍la᷅m āā, “I̍ ve̍e̍lu̍ nu̍m le̍ mā hu̍ŋ me̍na̍l la̍ ya̍a̍mɔ̍ɔ̍wa̍a̍ nīa̍a̍ a̍ mi̍i̍ŋgu̍ nda̍ sa̍lā 
dɔ̄wɔ̄ɔ̍? Bɛ̄mbɔ̄ɔ̍ lēyāa̍ wa̍ŋ ŋ̄ dɔ̄ū nda̍ sa̍lā ni̍. 

11Chɔ̍ŋ mā mi̍i̍ŋgu̍ o̍ nūmndo̍! Ya̍ i̍i̍ chu̍e̍l nu̍m būŋgɛ̄i̍ māā I̍ cho̍ nu̍m pāāwā mā 
hi̍ni̍ kɔ̄l, kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ ma̍ fūlā pāāwā ya̍ I̍ wa̍ nu̍m ndo̍.” 

12Mi̍ Be̍la᷅m o̍ lo᷅ o̍ ko̍ŋ mbo̍ dīmūl Be̍la̍kī āā, “I̍ di̍mu̍l ki̍i̍la̍a̍ nu̍mnda̍ kpe̍nde̍ke̍le̍ 
māā 

13ā yɔ᷄ŋ bɛ̍ɛ̍ mā ke̍ ya̍ ka̍ni̍ŋ hu̍mbo᷄ŋ kpo̍u̍ a̍ ko̍o̍līi̍yo̍ŋ kpo̍u̍ o̍ chīɛ̄ī nu̍m lēmāsāa̍ 
ni᷄ŋ, māā I̍ so̍lī Mɛ̍lɛ̄ka̍ Ya̍a̍wɛ̄ɛ̍ dīōm mī to̍sa̍ nyɛ̄ o̍ nyɛ̄ o̍ kpāāya̍ nī ni̍ŋ te̍, ō wa̍ 
su̍ɛ̍i̍ wɔ̍ɔ̍ŋ o̍ wa̍ su̍ɛ̍i̍ kɛ̍ndɛ̄. I̍ hi̍ū di̍ōm Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ mī di̍mi̍ nyɛ̄ o̍ nyɛ̄ 
chēle̍ŋ te̍, mɛ̄ɛ̍ nyɛ̄ o̍ du̍a̍ū ya̍ o̍ sōndō wo̍.” 

Yōōŋgūlā mɛɛ̄l̄āālā Be̍la᷅m o̍ dim̍i ̍la̍ŋ 
14Mi̍ Be̍la᷅m o̍ lo᷅ o̍ ko̍ŋ mbo̍ dīmūl Māsāa̍ Be̍la̍kī āā, “Ī cho̍ mīīŋgɔ᷄ŋndo̍ o̍ wānāā 
nīa̍a̍ lo̍. Kɛ̍ ya̍ŋ ndɔ̍ ni᷅la̍ŋ mī di̍mu̍l nu̍m nyɛ̄ I̍sɔ̄lūɛ̍i̍ya̍ ā tōsā ni̍ŋ a̍ wānāā nūmnda̍ 
o̍ sīɔ̄dīi̍ lāchīo̍o̍ ni᷄ŋ ndo̍.” 

15O̍ ko̍ŋ kɔ̍ɔ̍lī, mi̍ Be̍la᷅m o̍ ka̍ndū yōōŋgūla̍ŋ dīmīo̍o̍. Mbo̍ dīmī āā, “Ya̍ Be̍la᷅m, po̍ 
Bi̍ɔ̍ɔ̄ wo̍, ya̍ cho̍ yōōŋgōo̍ ho̍ō dīmīo̍o̍ ni̍. Ya̍ wa᷅na̍ cha᷅ sɔ̍ɔ̍ŋ wa̍la̍ŋ ndo̍, ya̍ cho̍ 
yōōŋgōo̍ ho̍ō dīmīo̍o̍ ni̍. 

16Ya̍ wa᷅na̍ tu̍ɛ̍ī yo̍ōŋgūla̍ Mɛ̄lɛ̄ka̍ la̍ŋ ndo̍, ya̍ cho̍ yōōŋgōo̍ ho̍ō dīmīo̍o̍ ni̍. Ndu̍yɛ̍ 
Mɛ̄lɛ̄ka̍ Bɛ̄ndōo̍ Kpo̍u̍ ō ke᷄ ya̍ tāāsi̍o̍o̍. Ya̍ cha᷅ yi̍lāŋnda̍ Mɛ̄lɛ̄ka̍ nɔ̍ kpāāyāa̍ kpo̍u̍ 
wo̍ la̍ŋ ni̍. Ya̍ hi̍nī lɛ᷅ŋ sa̍kpō ni̍, ndu̍yɛ̍ mī ku̍mbi̍ hɔ̄lta̍ŋ nyɛ̄ kɛ̄ndɛ̄ kɛ̍ndɛ̄ le̍ sɔ̄ɔ̍ŋ 
chɔ̄ɔ̍. 

17Nyɛ̄ ya̍ I̍ cho̍ chɔ̄ɔ̍ wo̍, sūɛ̍i̍ wa̍ā ō sīɔ̄dīi̍ lāchīo̍o̍ ni᷄ŋ pɔ̍. I̍ che̍nu᷄ŋ wa᷅ŋndo̍ ya̍ o̍ 
hɔ̄l, kɛ̍ ō cho̍ su̍ɛ̍i̍ wa̍ā kpɛ̍ɛ̍lūŋ te̍. Pāa̍le̍ wa᷅ ni̍ŋ mī wāna̍ wa᷅ ni̍ŋ ma̍sāa̍ I̍sɔ̄lūɛ̄ī wo̍ 
ō fūla̍ o̍ pūlāle̍ Che̍kɔ̍pūle̍ŋ chōo̍, mɛ̄ɛ̍ lūe̍i̍ ī dīāndū nu̍a̍ā yɛ̍. 

Ō chō hūnɔ̄ɔ̄ wāŋ bɛ̄ndūa̍a̍ Mo̍wa̍bī tɛ̄ɛ̄mbūū kpo̍u̍. Ndu̍yɛ̍ mbō yēm wāŋnda̍ Sɛ̍tī 
chi̍e̍e̍ kpo̍u̍. 

18Wāŋnda̍ I̍sɔ̄lūɛ̄ī a̍ cho̍ hūnɔ̄ɔ̄ lɛ̄ŋndē I̍dɔ̄mnde̍ŋ yōmɔ̄ɔ̄ mā chūa̍ le̍ŋ, ndu̍yɛ̍ 
wāŋnda̍ Si̍ɛ̍ɛ̄, ndu̍ yɔ̍nūŋ māā ya̍a̍mɔ̍ɔ̍wa̍a̍ ndāa̍ ni̍, nda̍ bɛ̍ɛ̍ mā yēm lɛ̄ŋndē ndāle̍ŋ 
mā chūa̍ le̍ŋ. Ndu̍yɛ̍ wāŋnda̍ I̍sɔ̄lūɛ̄ī nda̍ nda̍ ā hīāū ni̍ŋ la̍chi̍ a̍ kpāāyāa̍ sɔ̄lāa̍. 

19Māsāa̍ ō fūlā ni̍ŋ o̍ yu̍ŋgu̍ Che̍kɔ̍pū wo̍ chōo̍, ndu̍yɛ̍ mbō hu᷄ŋ tɛ̍ɛ̍mbūū wānāa̍ 
lo᷅ ni̍ŋ yo̍o̍mū o̍ chi̍e̍e̍ o̍ chi̍e̍e̍ bɛ̍ndū ni᷄ŋ nda̍.” 

20O̍ ko̍ŋ kɔ̍ɔ̍lī, mi̍ Be̍la᷅m o̍ cha᷅ vɛ̄lɛ̄ yi̍lāŋndo̍ a̍ Āma̍la̍kāi̍tīi̍ya̍ o̍kɔ̄ɔ̄. Mbo̍ kāndū 
yōōŋgūla̍ŋ dīmīo̍o̍ a̍ nda̍ o̍kɔ̄ɔ̄ āā, “Kāa̍la̍ŋ tɛ̄ɛ̄ŋ kpo̍u̍, kāa̍le̍ A̍ma̍lɛ̍ka̍i̍tīi̍le̍ŋ le̍ŋ le̍ 
wa̍ kāa̍le̍ le̍e̍ hi̍o̍ū kpo̍u̍ le̍ŋ ni̍. Kɛ̍ ō mɛ̄ɛ̄lu̍la̍ŋ lē chō hūnɔ̄ɔ̄ tāmbu̍.” 

21O̍ ko̍ŋ kɔ̍ɔ̍lī, mi̍ Be̍la᷅m o̍ cha᷅ vɛ̄lɛ̄ yi̍lāŋndo̍ a̍ Ke̍na̍na̍i̍tīi̍ya̍ o̍kɔ̄ɔ̄. Mbo̍ kāndū 
yōōŋgūla̍ŋ dīmīo̍o̍ nda̍ o̍kɔ̄ɔ̄ āā, “Nāa̍ nyāā cha̍lāa̍ ā chō ā bɛ̄ɛ̄ndīāā ā kālā ka̍lā, 
nāa̍ nyɛ̄ o̍ nyɛ̄ yɔ̍nūŋ nya̍ le̍ wa̍. Mɛ̄ɛ̍ wāa̍ŋndē yōūwo̍ lē wānūŋ nu̍a̍ā o̍ pōūta̍ŋ 
chōo̍ pɔ̍ yɛ̍, le̍nde̍ nāa̍ nyāa̍ cha̍lāa̍ ā chōŋnu᷄ŋ yɛ̍lɛ̍kɛ̍lɛ̍ɛ̍ ni̍. 

22Kɛ̍ ndu̍yɛ̍ a̍ ko̍ŋ kpo̍u̍, nya̍ Ke̍na̍na̍i̍tīi̍ya̍ ha̍ā lā chō hūnɔ̄ɔ̄ wā ā tɛ̄ɛ̄mbāā, bōōndi̍i̍ 
Āsi̍i̍līāŋnda̍ ā bīī ni̍ŋ nya̍ mā kūɛ̄ a̍ nya̍ o̍ bīyɔ̄ɔ̍ ni᷄ŋ nde̍.” 

23O̍ ko̍ŋ kɔ̍ɔ̍lī, mi̍ Be̍la᷅m o̍ hi̍a̍ū lāchī yōōŋgūla̍ŋ dīmīo̍o̍, mbo̍ dīmī āā, “Kpo̍u̍, ō 
nɛ̄ɛ̍nɛ̍ lo᷅ yɛ̍ ni̍ŋ yo̍o̍mū tē Mɛ̄lɛ̄ka̍ tōsa̍ he̍ī pɛ̍? 

24Dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ lā chō chɔ̄nɔ᷄ŋ Ki̍tīm mī lā hīŋ a̍ pūa̍a̍ 
chɔ̄ūwa̍. Ya̍a̍mɔ̍ɔ̍wa̍ ha̍ā ā chō hūnɔ̄ɔ̄ lɛ̄ŋndē Āsi̍i̍līāāle̍ŋ a̍ lɛ̄ŋndē Ɛ̍bāle̍ŋ yōmɔ̄ɔ̄. 
Kɛ̍ nda̍ bɛ̍ɛ̍ ya̍a̍mɔ̍ɔ̍wa̍ ā chō nda̍ hūnɔ̄ɔ̄ mɛ̄ɛ̄lū tɛ̄ɛ̄mbūū.” 

25Mɛ̄ɛ̍ Be̍la᷅m o̍ chi̍i̍ yōōŋgūlā lāŋ dīmī kpo̍u̍, mbo̍ cha᷄ŋ mbo̍ mīīŋgu᷄ŋ o̍ ndu̍lo̍, o̍ 
ko̍ŋ kɔ̍ɔ̍lī, Be̍la̍kī bɛ̍ɛ̍ mbo̍ kūānu᷄ŋ. 

Nɔ̍mbāā 25 

A̍ nyɛ ̍yɔn̍u̍ŋ wa᷅ŋnda̍ Is̍ɔl̄ūɛī̄ o̍ Pēmbīī Piɔ̍ɔ̍v̄e̍ wo̍ o̍kɔɔ̄̄ 

1Bōōndi̍i̍ wāŋnda̍ I̍sɔ̄lūɛ̄ī a̍ wa̍ o̍ dɔ̍ɔ̍ŋgɔ̍ɔ̍ o̍ lɛ̄ŋndē dɛ̍ŋgbɛ̍le̍ŋ Si̍tīm, mi̍ wāŋ 
pīāāndūa̍a̍ I̍sɔ̄lūɛ̄ī a̍ ka̍ndū tīɔ̄mɔ̄ɔ̍ a̍ wāŋ lāāndūāā Mo̍wa̍bi̍tīi̍ya̍. 

2O̍ ko̍ŋ, mi̍ wāŋ lāāndūa̍a̍ ha̍ā ā kāndū wāŋ pīāāndūa̍a̍ I̍sɔ̄lūɛ̍i̍ vēēlōo̍ o̍ sa̍lālā 
ndāla̍ŋ sōlīo̍o̍ o̍ mɛ̄lɛ̄ka̍a̍ ndāa̍ lo̍. O̍ ko̍ŋ kɔ̍ɔ̍lī, mi̍ wāŋ pīāāndūa̍a̍ I̍sɔ̄lūɛ̄ī a̍ ka̍ndū 
nyɛ̄ ndīāā lāsa̍lāa̍ ho̍ō dīo̍o̍ ndu̍yɛ̍ mā sōōlūū mɛ̍lɛ̄ka̍ wāŋnda̍ ha̍ā. 

3Mɛ̄ɛ̍ mi̍ wāŋnda̍ I̍sɔ̄lūɛ̄ī bɛ̍ɛ̍ a̍ mu̍li᷄ŋ mɛ̍lɛ̄ka̍ Bāāl o̍ wa̍ o̍ Pēmbīī Pi̍ɔ̍ɔ̄ve̍ wo̍ 
sōōlūūwo̍ māā mɛ̄lɛ̄ka̍ ndā. Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ o̍ ka̍lā 
ka̍lā a̍ wāŋnda̍ I̍sɔ̄lūɛ̄ī. 

4Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Wānāa̍ cho̍ wāŋnda̍ ha̍ā chīla̍ŋ nda̍ ki̍nɛ̍i̍, 
kɔ̍ a̍ nda̍ mā kɔ̍ di̍ū nda̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī īpāla̍ de̍ŋ. Ko̍ŋ to̍sā ni̍ tu̍mbe̍ ya̍ 
Mɛ̍lɛ̄ka̍ Ya̍a̍wɛ̄ɛ̄ dɔ̍u̍nu᷄ŋ a̍ nya̍ wo̍, mī pɔ̍lu̍l kɔ̄l.” 

5O̍ ko̍ŋ, mi̍ Mūu̍sē o̍ dīmūl chɔ̍ɔ̍chi̍a̍a̍ I̍sɔ̄lūɛ̄ī āā, “Nya̍ chɔ̍ɔ̍chi̍a̍a̍, wānā o̍ wānā, 
wānā nu̍mndo̍ ō wa̍ mɛ̄lɛ̄ka̍ Bāāl, ho̍ō Pi̍ɔ̍ɔ̍ sōōlūūwo̍ pɛ̍, ā nɔ̄ mā dīī wānā nu̍m 
kōŋ.” 

6Mūu̍sē a̍ I̍sɔ̄lūɛ̍i̍ya̍ ā pīli̍a̍a̍ ā wa̍ ā chūūŋgi̍āŋ kpo̍u̍ o̍ tɛ̍ndīi̍ chɔ᷅m māā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ sōndōo̍, ā wa̍ cha᷄ŋndo̍ kpe̍e̍kpe̍i̍ Mɛ̍lɛ̄ka̍ lāchī. Mi̍ ī 
yɔ̄nu᷄ŋ ki̍nɛ̍i̍ mi̍ po̍ I̍sɔ̄lūɛ̍i̍nɔ̍ pi᷅lɛ̍ ō hūŋ a̍ chūā Mīdīāna̍tīi̍nɔ̍ɔ̍ o̍ tɛ̍ndīi̍ ndɔ̄ɔ̍ nda̍ hɔ̄l 
lo̍ŋ. 

7Mɛ̄ɛ̍ Fi̍ni̍ha̍a̍sī, po̍ Ɛ̄li̍a̍a̍sā wo̍ ō chē sūɛ̍i̍ he̍ī, ndu̍ yɔ̍nūŋ māā po̍ ma̍ma̍ E̍lɔ̄ŋ, wa̍nā 
so̍līāā lāsa̍lāa̍ ni̍, mbo̍ mɛ̄ī wāŋnda̍ ā dīīna᷄ŋ ku̍ndāa̍ lo̍ŋ. Mbo̍ chūā ba̍l ndɔ̄ɔ̍ 

8mbo̍ tūāl pōo̍ ho̍ō kɔ̄ɔ̄lī, nda̍ chūā kōŋ o̍ tɛ̍ndīi̍ pōo̍, mbo̍ chūkū pōo̍ a̍ ba̍llo̍, o̍ ko̍ŋ 
kɔ̍ɔ̍lī, mbo̍ chūkū vɛ̄lɛ̄ chūa̍a̍, mbo̍ dīī nda̍. O̍ ko̍ŋ, mi̍ nāā kpūndɛ̍ Mɛ̄lɛ̄ka̍ tūsi̍ 
I̍sɔ̄lūɛ̍i̍ya̍ chōo̍ mbo̍ wā nda̍ dīūwo̍ wo̍ ō pɛ̄ŋgī. 

9Kɛ̍ nāā kpūndɛ̍ kōŋ ndu̍ o̍o̍ di̍u̍ ni᷅ŋ wāŋnda̍ wāa̍la̍ŋ bi̍di̍i̍ŋ a̍ lā hīɔ̍ɔ̍lu̍ (24,000) 
I̍sɔ̄lūɛ̍i̍ya̍ tɛ̄ɛ̄ŋ. 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

11“Ya̍ i̍i̍ dɔ̍u̍nu᷄ŋ tu̍mbe̍ a̍ nya̍ wāŋnda̍ I̍sɔ̄lūɛ̄ī. Kɛ̍ le̍ tu̍mbe̍ Fi̍ni̍ha̍a̍sī, po̍ Ɛ̄li̍a̍a̍sā 
wo̍ ō dɔ̄ɔ̄nu᷄ŋ ho̍ō sɔ̍ŋgɔ̍ nūu̍ wo̍, ndu̍ yɔ̍nūŋ māā po̍ ma̍ma̍ E̍lɔ̄ŋ wa̍nā so̍līāā 
lāsa̍lāa̍ ni̍, ō tōsa̍ I̍ tɛ̍ɛ̍mbu̍u̍ lɛ̍ nya̍ le̍. 

12Le̍la̍ŋ di̍mu̍l ndu̍ māā I̍ cho̍ kpe̍ma̍ kɔ̄l nyūlōo̍ yīī a̍ ndu̍. 

13Kpe̍ma̍ ko̍ŋ ndu̍ yɔ̍nūŋ ni̍ māā, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, le̍ fɛ̍ɛ̍ŋ 
a̍ fɛ̍ɛ̍ŋ o̍ pūlālē ndɔ̄le̍ŋ chōo̍ wānāā sōlīāā lāsa̍lāa̍ ā fūlā ni̍ŋ ni̍. Kāni̍ fo̍ndōle̍, le̍ 
tu̍mbe̍ o̍ dɔ̍u̍nu᷄ŋ le̍ ya̍ Mɛ̍lɛ̄ka̍, ndu̍yɛ̍ mbo̍ tōsā mi̍ ma᷅l wāŋnda̍ I̍sɔ̄lūɛ̄ī le̍ yɔ̄ŋ ndā 
wɔ̍ɔ̍ŋndo̍ wo̍.” 

14Ndu̍yɛ̍ I̍sɔ̄lūɛ̍i̍nɔ̍ nda̍ dīī ko̍ŋ nda̍ chūā Mīdīāna̍tīi̍nɔ̍ɔ̍ lātūlu̍ wo̍, dīōlā ndɔ̄la̍ŋ la̍ 
wa̍ ni̍ āā Si̍mi̍lī, po̍ Sa̍lū wo̍. Ndu̍yɛ̍ Si̍mi̍lī ko̍ŋ ō wa᷄ bōllē chīɛ̄īyo̍ ō pīlɛ̍ o̍ yu̍ŋgu̍ 
Si̍mīɔ̄ŋndo̍ chōo̍. 

15Chūā Mīdīāna̍tīi̍nɔ̍ nda̍ dīī ko̍ŋ ndo̍ yɛ̄ dīōlā ndɔ̄la̍ŋ la̍ wa̍ ni̍ āā Ko̍si̍bī, chūa̍ Sɔ̍ū 
wo̍. Ndu̍yɛ̍ Sɔ̍ū fi̍nyā ndɔ̄ ko̍ŋ, ndu̍ wa̍ yu̍ŋgu̍la̍ Mīdīāna̍tīi̍la̍ŋ ō pīlɛ̍ bōlle̍ŋ ni̍. 

16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

17“Lā chīŋa̍la᷅ŋ Mīdīāna̍tīi̍ya̍ mī lā tɛ̄ɛ̄mbu̍u̍ nda̍. 

18Kāni̍ fo̍ndōle̍ le̍ mɛ̄ɛ̍ nda̍ tōsa̍l nya̍ kāŋgālāa̍, ma̍ hūī nya̍ mi̍ lā mūli᷄ŋ mɛ̍lɛ̄ka̍ 
Ba̍a̍l, ho̍ō Pi̍ɔ̍ɔ̄ sōōlūūwo̍ māā mɛ̄lɛ̄ka̍ nyā yɛ̍, ndu̍yɛ̍ a̍ le̍ sa̍bu̍ Ko̍si̍bī wo̍, ndu̍ 
yɔ̍nu̍ŋ māā chūā wānā bɛ̍ndōo̍ Mi̍dīāŋ ni̍, chūa̍ sɔ̍la̍ pīɔ̍mndo̍ o̍ pāa̍le̍ nāā kpūndɔ̍ɔ̍ 
ō tōl nya̍ chōo̍ le̍ŋ ndo̍.” 

Nɔ̍mbāā 26 

A̍ chɔm̄ dīiŋ̍ ndɔ ̄nda̍ chɔm᷄ Is̍ɔl̄ūɛi̍y̍a̍ wo̍ o̍kɔɔ̄ ̄
1Mɛ̄ɛ̍ nāā kpūndɛ̍ kōŋ ō hīōū I̍sɔ̄lūɛ̍i̍ya̍ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē 
nda̍ Ɛ̄li̍a̍a̍sā, po̍ E̍lɔ̄ŋ, wa̍nā so̍līāā lāsa̍lāa̍ āā, 

2“I̍ ye̍e̍ma̍ mī lā chɔ̍m I̍sɔ̄lūɛ̍i̍ya̍ mɛ̄ɛ̍ nda̍ chō bōllē pīlɛ̍ yɛ̍, chɔ̄mndo̍ nda̍ a̍ 
yu̍ŋgu̍la̍ŋ kpɛ̍ kpɛ̍. Wānā pɔ̍nɔ̍ o̍ wānā pɔ̍nɔ̍ cho̍ I̍sɔ̄lūɛ̄ī mbo̍ wā wɔ̍sīla̍ŋ bi̍di̍i̍ŋ 
kɛ̄lɛ̄ŋgāā hīōūwɔ̄ɔ̍ o̍ ko̍ŋ cho̍o̍, ndu̍yɛ̍ mbo̍ wā te̍le̍ŋ ku̍a̍ā o̍ chɔ̄ū, po̍o̍nyi̍a̍a̍ nda̍ 
dīōla̍ŋ kpo̍u̍ o̍ yāu̍ chōo̍.” 

3A̍ te̍le̍ŋ ko̍ŋ, wāŋnda̍ I̍sɔ̄lūɛ̄ī kpo̍u̍ ā wa̍ o̍ dɔ̍ɔ̍ŋgɔ̍ɔ̍ o̍ dɛ̍ŋgbɔ̍ɔ̍ Mo̍wa̍bī, Chɔ̍ɔ̍dāŋ 
i̍kɛ̍i̍, bā pāa̍le̍ŋ lē chāŋndo̍, Chɛ̄lu̍i̍kō wa̍ Chɔ̍ɔ̍dāŋ lēe̍lo̍ō bā pāa̍le̍ŋ lē dēl lo̍. Mi̍ 
Mūu̍sē nda̍ Ɛ̄li̍a̍a̍sā, wa̍nā so̍līāā lāsa̍lāa̍ ā dīmūl wāŋ bɛ̄ndūāā I̍sɔ̄lūɛ̍i̍ya̍ āā, 

4“Lā chɔ᷄m wa᷅ŋ pīāāndūa̍a̍ I̍sɔ̄lūɛ̄ī kpo̍u̍ bo̍llē pīlɛ̍, a̍ cho̍ wɔ̄sīla̍ŋ bi̍di̍i̍ŋ kɛ̄lɛ̄ŋgāā 
hīōūwɔ̄ɔ̍ ko̍ŋ cho̍o̍ wa̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ya̍ Mūu̍sē yɛ̍.” I̍sɔ̄lūɛ̍i̍ya̍a̍ fu̍la̍ 
I̍chi̍pī ma̍ chɔ̄m nda̍ bōllē pīlɛ̍ wa̍ nda̍ wa̍ ha̍ā ni̍. 

5Lūbɛ᷅ŋ, po̍ tāse̍ Che̍kɔ̍pū wo̍, yu̍ŋgu̍la̍ fu̍la̍ o̍ pūlālē ndɔ̄le̍ŋ chōo̍ ma̍ fūlā I̍chi̍pī la̍ŋ 
nda̍ wa̍ ha̍ā ni̍. Yu̍ŋgu̍ Ha̍nɔ̍kī wo̍, a̍ yu̍ŋgu̍ Pa̍lū wo̍, 

6a̍ yu̍ŋgu̍ Hɛ̍si̍lɔ̄ŋ ndo̍, o̍ ko̍ŋ kɔ̍ɔ̍lī, a̍ yu̍ŋgu̍ Ka̍a̍mī wo̍. 

7Ā wa᷄ bōllē pīlɛ̍ kpo̍u̍ kpo̍u̍ wāa̍la̍ŋ be̍le̍-hi̍ɔ̍ɔ̍lu̍ a̍ lā yāa̍, a̍ kɛ̄mɔ̄ɔ̍ lē ŋɔ᷄mmɛ̍ū a̍ 
ŋ̄wāŋ be̍le̍-ya̍a̍ (43,730). 

8Mɛ̄ɛ̍ wānāa̍ fu̍la̍ o̍ pūlāle̍ Pa̍lū le̍ŋ chōo̍ wa̍ nda̍ wa̍ ha̍ā ni̍. Pa̍lu̍ ve̍lū Ɛ̄li̍a̍a̍bī ni̍, 

9Ɛ̄li̍a̍a̍bī ve̍lū Nɛ̍mūɛ̄l, a̍ De̍tāŋ, a̍ A̍bi̍lūām ni̍. (De̍tāŋ ko̍ŋ nda̍ A̍bi̍lūām, nda̍ wānāā 
ndāa̍ ā hɛ̍li̍ ni̍ le̍ mā wa̍ nda̍ chīla̍ŋ. Ndu̍yɛ̍ De̍tāŋ ko̍ŋ nda̍ A̍ba̍lūīm, nda̍ kpo̍u̍ nda̍ 
a̍a̍ si̍mu̍l Mūu̍sē nda̍ E̍lɔ̄ŋ ni̍ ma̍ tūāl Ko̍lūāā kɔ̄ɔ̄lī le̍ Mɛ̄lɛ̄ka̍ Ya̍a̍wɛ̄ɛ̍ dīōmndo̍ 
sōlīo̍o̍. 

10Ndu̍yɛ̍ wānāa̍ to᷅l ka̍ŋ Ko̍lūāā kɔ̄ɔ̄lī wa̍ ki̍nɛ̍i̍, mi̍ lɛ̄ŋnde̍ŋ lē kūmbi᷄ŋ, nda̍ ni̍ a̍ 
Ko̍lūā la̍tu̍lu̍ ma̍ tūāl o̍ lɛ̄ŋnde̍ŋ bɛ̄ŋgu̍ mi̍ lē kūmbū nda̍. O̍ te̍le̍ŋ pi᷅lɛ̍ kōŋ bɛ̄ŋgu̍ 
kpe̍, mi̍ yīŋnde̍ŋ lē fūlā chōo̍ cho̍o̍ mi̍ lē dīū wānāā nda̍ a̍a̍ to᷅l ka̍ŋ Ko̍lūāā kɔ̄ɔ̄lī, 
ma̍ sōlī Mɛ̄lɛ̄ka̍ dīōm nda̍, kɛ̄mɔ̄ɔ̍ lē dīi̍ŋ a̍ be̍le̍-ŋu̍ɛ̍ɛ̍nu̍ (250). Wānāa̍ vi᷅ ka̍ŋ nda̍, 
nda̍ wa̍ sīlāa̍ le̍ I̍sɔ̄lūɛ̍i̍ya̍a̍ tu̍a̍a̍ ni̍. 

11Kɛ̍ pu̍a̍a̍ Ko̍lūā wa̍ nda̍ nda̍ vi᷄ le̍.) 

12O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Si̍mīɔ̄ŋ nde̍ŋ chōo̍ ma̍ fūlā I̍chi̍pī wa̍ nda̍ cho̍ 
ha̍ā ni̍. Yu̍ŋgu̍ Nɛ̍mūɛ̄l wo̍, a̍ yu̍ŋgu̍ Cha̍chīŋ ndo̍, 

13a̍ yu̍ŋgu̍ Sɛ̍lūā wo̍, a̍ yu̍ŋgu̍ Si̍ɔ̍ɔ̄l wo̍. 

14Nda̍ wa̍ bōllē pīlɛ̍ kpo̍u̍ kpo̍u̍ wāa̍la̍ŋ bi̍di̍i̍ŋ a̍ lā tīɔ̍ɔ̍ŋ a̍ kɛ̄mɔ̄ɔ̍ lē dīi̍ŋ (22,200). 

15O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Ka̍a̍dīle̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ Sɛ̍fɔ̄ŋ 
ndo̍, a̍ yu̍ŋgu̍ Ha̍ki̍kī wo̍, a̍ yu̍ŋgu̍ Si̍u̍nī wo̍, 

16a̍ yu̍ŋgu̍ O̍si̍nī wo̍, a̍ yu̍ŋgu̍ Ɛ̍lūī wo̍, 

17a̍ yu̍ŋgu̍ A̍lɔ̍dī wo̍, a̍ yu̍ŋgu̍ A̍lu̍ɛ̍lī wo̍. 

18Nda̍ wa̍ kpo̍u̍ kpo̍u̍ bo̍llē pīlɛ̍, wāa̍la̍ŋ be̍le̍-hi̍ɔ̍ɔ̍lu̍ a̍ kɛ̄mɔ̄ɔ̍ lē ŋūɛ̍ɛ̍nu̍ (40,500). 

19-21O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Chu̍dāle̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ 
Si̍ɛ̍lāā wo̍, a̍ yu̍ŋgu̍ Pɛ̍lu̍ɛ̍sī wo̍, a̍ yu̍ŋgu̍ Sɛ̄lūā wo̍, a̍ yu̍ŋgu̍ Hɛ̍si̍lɔ̄ŋ ndo̍, a̍ yu̍ŋgu̍ 
Ha̍mūl wo̍. (Kɛ̍, pūa̍a̍ Chu̍dā wa̍ ā ŋīɔ̍ɔ̍ŋ, Ɛ̍ɛ̄ nda̍ O̍nāŋ, mi̍ nda̍ wū ō lɛ̄ŋndē 
Ke̍nāŋnde̍ŋ ni᷄ŋ.) 

22Wānāa̍ fu̍la̍ o̍ pūlāle̍ Chu̍dāle̍ŋ chōo̍ wa̍ nda̍ wa̍ bōllē pīlɛ̍ kpo̍u̍ kpo̍u̍ wāa̍la̍ŋ 
be̍le̍-ŋɔ̍mmɛ̍ū a̍ lā ŋɔ᷄mpu᷅m a̍ kɛ̄mɔ̄ɔ̍ lē ŋūɛ̍ɛ̍nu̍ (76,500). 

23O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ I̍sa̍a̍kāle̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ To̍lā 
wo̍, a̍ yu̍ŋgu̍ Pu̍a̍ā wo̍, 

24a̍ Cha̍si̍u̍bī wo̍, a̍ yu̍ŋgu̍ Si̍mi̍lɔ̄ŋ ndo̍. 

25Ā wa̍ bōllē pīlɛ̍ kpo̍u̍ kpo̍u̍ wāa̍la̍ŋ be̍le̍-ŋɔ̍mpu᷅m a̍ lā hīɔ̍ɔ̍lu̍ a̍ kɛ̄mɔ̄ɔ̍ lē yāa̍ 
(64,300). 

26Yu̍ŋgu̍la̍ fu̍la̍ o̍ pūlāle̍ Sɛ̍bu̍lɔ̄ŋnde̍ŋ chōo̍ la̍ŋ nda̍ wa̍ ha̍ā ni̍. Yu̍ŋgu̍ Sɛ̍lu̍ɛ̍dī wo̍, 
a̍ Yu̍ŋgu̍ Ɛ̍lɔ̄ŋ ndo̍, a̍ Yu̍ŋgu̍ Cha̍a̍līī wo̍. 

27Nda̍ wa̍ bōllē pīlɛ̍ kpo̍u̍ kpo̍u̍ wāa̍la̍ŋ be̍le̍-ŋɔ̍mpu᷅m a̍ kɛ̄mɔ̄ɔ̍ lē ŋūɛ̍ɛ̍nu̍ (60,500). 

28Yu̍ŋgu̍la̍ fu̍la̍ o̍ pūlāle̍ Chōo̍sɛ̍le̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ Mānāa̍sē wo̍, 
a̍ yu̍ŋgu̍ E̍fi̍lūēm ndo̍. 

29Wānāa̍ fu̍la̍ o̍ yu̍ŋgu̍ Mānāa̍sē wo̍ chōo̍ wa̍ nda̍ cho̍ ha̍ā ni̍. Māka̍yā, po̍ Mānāa̍sē 
wo̍, ndu̍ ve̍lū Ki̍li̍a̍a̍dī ni̍. Mɛ̄ɛ̍ yu̍ŋgu̍la̍ fu̍la̍ o̍ pūlāle̍ Ki̍li̍a̍a̍dīle̍ŋ chōo̍ la̍ŋ nda̍ cho̍ 
ha̍ā ni̍. 

30Yu̍ŋgu̍ A̍i̍sɛ̄ɛ̄ wo̍, a̍ yu̍ŋgu̍ Hɛ̍lɛ̍kī wo̍, 

31a̍ yu̍ŋgu̍ A̍si̍lūɛ̄ɛ̄ yo̍, a̍ yu̍ŋgu̍ Si̍ɛ̍kɛ̄m ndo̍, 

32a̍ yu̍ŋgu̍ Sīɛ̄mi̍dā wo̍, a̍ yu̍ŋgu̍ Hɛ̍fā wo̍. 

33Hɛ̍fa̍ ve̍lū Sɛ̄lōfɛ̍ha̍dī ni̍. Kɛ̍ Sɛ̄lōfɛ̍ha̍dī ndu̍ ndu̍ o̍o̍ vi̍lu̍ chu̍ā wānā pɔ̍nɔ̍ le̍, mɛ̄ɛ̍ 
chūāūwāā wāŋ lāāndūa̍a̍. Chūāūwāā wāŋ lāāndūāā kāŋ dīōlā ndāla̍ŋ la̍ cho̍ la᷅ŋ 
ni̍. Ma̍a̍lāā, a̍ No̍wā, a̍ Hɔ̍ki̍lāā, a̍ Mi̍li̍kāā, a̍ Tɛ̍sāā. 

34Mɛ̄ɛ̍ wānāa̍ fu̍la̍ o̍ pūlāle̍ Mānāa̍sēle̍ŋ chōo̍ wa̍ ā wa̍ kpo̍u̍ kpo̍u̍, wāa̍la̍ŋ be̍le̍-
ŋu̍ɛ̍ɛ̍nu̍ a̍ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ᷄mmɛ̍ū (52,700). 

35Yu̍ŋgu̍la̍ fu̍la̍ o̍ pūlāle̍ E̍fi̍lūēmnde̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ Sīɛ̄tɛ̍lāā wo̍, 
a̍ yu̍ŋgu̍ Bɛ̍kɛ̄ɛ̄ wo̍, a̍ yu̍ŋgu̍ Te̍hāŋ ndo̍. 

36Mɛ̄ɛ̍ o̍ pūlāle̍ Sīɛ̄tɛ̍lāā le̍ŋ chōo̍ yu̍ŋgu̍ Ɛ̍lūāŋ ndo̍ ō fūla̍ ni̍. 

37Mɛ̄ɛ̍ kpo̍u̍ kpo̍u̍ wānāa̍ fu̍la̍ o̍ pūlāle̍ E̍fi̍lūēmnde̍ŋ chōo̍ wa̍ ā wa̍ bōllē pīlɛ̍, 
wāa̍la̍ŋ be̍le̍-ya̍a̍ a̍ lā tīɔ̍ɔ̍ŋ a̍ kɛ̄mɔ̄ɔ̍ lē ŋūɛ̍ɛ̍nu̍ (32,500). Yu̍ŋgu̍la̍ fu̍la̍ o̍ pūlāle̍ 
Chōo̍sɛ̍le̍ŋ chōo̍ la̍ŋ, la̍ŋ la̍ wa̍ yu̍ŋgu̍la̍ ti̍ɔ̍ɔ̍ŋndā lāŋ ni̍, yu̍ŋgu̍ Mānāa̍sē wo̍ a̍ 
yu̍ŋgu̍ E̍fi̍lūēm ndo̍. 

38Yu̍ŋgu̍la̍ fu̍la̍ o̍ pūlāle̍ Bɛ̍ŋnja̍mīŋ nde̍ŋ chōo̍ la̍ŋ nda̍ cho̍ ha̍ā ni̍. Yu̍ŋgu̍ Bɛ̍lā wo̍, 
a̍ yu̍ŋgu̍ A̍si̍bɛ̄ɛ̄l wo̍, a̍ yu̍ŋgu̍ A̍hi̍lūāmndo̍, 

39a̍ yu̍ŋgu̍ Si̍ɛ̍fu̍fām ndo̍, ndu̍yɛ̍ a̍ yu̍ŋgu̍ Hu̍fāmndo̍. 

40Mɛ̄ɛ̍ o̍ pūlāle̍ Bɛ̍lā le̍ŋ chōo̍ yu̍ŋgu̍ A̍dī wo̍, a̍ yu̍ŋgu̍ Na̍a̍māŋ ndo̍ ā fūla̍ ni̍. 

41Mɛ̄ɛ̍ kpo̍u̍ kpo̍u̍, wānāa̍ fu̍la̍ o̍ pūlāle̍ Bɛ̍ŋnja̍mīŋnde̍ŋ chōo̍ wa̍ ā wa̍ wāa̍la̍ŋ 
be̍le̍-hi̍ɔ̍ɔ̍lu̍ a̍ lā ŋūɛ̍ɛ̍nu̍ a̍ kɛ̄mɔ̄ɔ̍ lē ŋɔ᷄mpu᷅m (45,600). 

42Yu̍ŋgu̍ fu̍la̍ o̍ pūlāle̍ Da᷅ŋ nde̍ŋ chōo̍ wo̍, ndu̍ cho̍ yu̍ŋgu̍ Si̍u̍hām ndo̍ ni̍. 

43Nda̍ nda̍ wa᷄ kpo̍u̍ kpo̍u̍ bo̍llē pīlɛ̍, wāa̍la̍ŋ be̍le̍-ŋɔ̍mpu᷅m a̍ lā hīɔ̍ɔ̍lu̍ a̍ kɛ̄mɔ̄ɔ̍ lē 
hīɔ̍ɔ̍lu̍ (64,400). 

44O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ A̍sīɛ̄ɛ̄ le̍ŋ chōo̍ la̍ŋ, nda̍ cho̍ ha̍ā ni̍. Yu̍ŋgu̍ 
I̍mi̍nāā wo̍, a̍ yu̍ŋgu̍ I̍si̍vī wo̍, o̍ ko̍ŋ kɔ̍ɔ̍lī, a̍ yu̍ŋgu̍ Bɛ̄lu̍i̍yā wo̍. 

45Mɛ̄ɛ̍ yu̍ŋgu̍la̍ fu̍lā o̍ pūlāle̍ Bɛ̄lu̍i̍yā le̍ŋ chōo̍ la̍ŋ, nda̍ cho̍ ha̍ā ni̍. Yu̍ŋgu̍ Hɛ̍bā wo̍, 
a̍ yu̍ŋgu̍ Ma̍li̍kīɛ̄l wo̍. 

46A̍sīɛ̄ɛ̄ ndu̍ o̍o̍ ve̍lū wānā la̍nɔ̍ɔ̍ ō pīlɛ̍ dīōla̍ŋ āā Se̍lūā. 

47Mɛ̄ɛ̍ kpo̍u̍ kpo̍u̍ wānāa̍ fu̍la̍ o̍ pūlāle̍ A̍sīɛ̄ɛ̄ le̍ŋ chōo̍ wa̍ ā wa̍ wāa̍la̍ŋ be̍le̍-ŋu̍ɛ̍ɛ̍nu̍ 
a̍ lā yāa̍ ā kɛ̄mɔ̄ɔ̍ lē hīɔ̍ɔ̍lu̍ (53,400). 

48Yu̍ŋgu̍la̍ fu̍la̍ o̍ pūlāle̍ Nāfi̍ta̍lī le̍ŋ chōo̍ la̍ŋ, nda̍ cho̍ ha̍ā ni̍. Yu̍ŋgu̍ Cha̍sɛ̄ɛ̄ wo̍, a̍ 
yu̍ŋgu̍ Ku̍nī wo̍, 

49a̍ yu̍ŋgu̍ Chɛ̍sā wo̍, a̍ yu̍ŋgu̍ Si̍līm ndo̍. 

50Mɛ̄ɛ̍ wānāa̍ fu̍la̍ o̍ pūlāle̍ Nāfi̍ta̍līīle̍ŋ chōo̍ wa̍ ā wa̍ kpo̍u̍ kpo̍u̍ wāa̍la̍ŋ be̍le̍-
hi̍ɔ̍ɔ̍lu̍ a̍ lā ŋūɛ̍ɛ̍nu̍ a̍ kɛ̄mɔ̄ɔ̍ lē hīɔ̍ɔ̍lu̍ (45,400). 

51Mɛ̄ɛ̍ wāŋ pīāāndūāā nda̍ chɔ᷄m bōllē pīlɛ̍ I̍sɔ̄lūɛ̄ī wa̍ ā wa̍ kpo̍u̍ kpo̍u̍ wāa̍la̍ŋ 
kɛ̄mɔ̄ɔ̍ lē ŋɔ᷄mpu᷅m a̍ o̍ pīlɛ̍, a̍ kɛ̄mɔ̄ɔ̍ lē ŋɔ᷄mmɛ̍ū a̍ ŋ̄wāŋ be̍le̍-ya̍a̍ (601,730). 

52Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

53“I̍sɔ̄lūɛ̍i̍ya̍ ha̍ā ŋ̄ nɔ̄ ni̍ mā pi̍ɔ̍u̍ lɛ̄ŋnde̍ŋ tɛ̄ɛ̄ŋ a̍ yu̍ŋgu̍la̍ŋ māā nyɛ̄ ndā, ndu̍yɛ̍ 
yu̍ŋgu̍ o̍ yu̍ŋgu̍ mɛ̄ɛ̍ wāŋnda̍ wā le̍ni̍ŋ yɛ̍ le̍nde̍ nda̍ nɔ̄ ni̍ mā sɔ̄la̍ būŋgɛ̄i̍. 

54-56Ndu̍yɛ̍ tē a̍ wa̍ nda̍ lɛ̄ŋnde̍ŋ nde᷅ŋ pīɔ̄ūwo̍ pɛ̍, ā nɔ̄ mā wu̍u̍ kōo̍ŋ le̍ sīnāa̍ 
būŋgɛ̄ī yu̍ŋgu̍ o̍ yu̍ŋgu̍ o̍ nɔ̍ le̍ sɔ̄lāa̍ ve̍. Mɛ̄ɛ̍ yu̍ŋgo̍o̍ ō wā yɛ̍ le̍nde̍ o̍ nɔ̍ ni̍ mbō 
sɔ̄la̍ būŋgɛ̄i̍. Tē yu̍ŋgo̍o̍ wa̍ pɛ̍ o̍ bɛ̍ndū a̍ ke̍ nda̍ būŋgɛ̄i̍ ī bɛ̄ndū, tē ō wa̍ ō pɔ̄mbɔ̄ 
pɛ̍, a̍ ke̍ nda̍ būŋgɛ̄i̍ ī pɔ̄mbɔ̄.” 

57Yu̍ŋgu̍la̍ fu̍la̍ o̍ pūlāle̍ Li̍va̍īle̍ŋ chōo̍ la̍ŋ, nda̍ cho̍ ha̍ā ni̍. Yu̍ŋgu̍ Ka̍a̍sīɔ̄ŋ ndo̍, a̍ 
yu̍ŋgu̍ Ko̍ha̍tī wo̍, ndu̍yɛ̍ a̍ yu̍ŋgu̍ Mɛ̍lu̍a̍lī wo̍. 

58Mɛ̄ɛ̍ yu̍ŋgu̍la̍ fu̍la̍ o̍ pūlāle̍ Ka̍a̍sīɔ̄ŋ, a̍ Ko̍ha̍tī, a̍ Mɛ̍lu̍a̍lī le̍ŋ chōo̍ la̍ŋ, nda̍ cho̍ ha̍ā 
ni̍. Yu̍ŋgu̍ Li̍bi̍nī wo̍, a̍ yu̍ŋgu̍ Hi̍būlɔ̄ŋ ndo̍, a̍ yu̍ŋgu̍ Ma̍a̍lī wo̍, a̍ yu̍ŋgu̍ Mūu̍sē wo̍, 
ndu̍yɛ̍ a̍ yu̍ŋgu̍ Ko̍lūā wo̍. Ko̍ha̍tī, po̍ Li̍va̍īyo̍, ndu̍ ve̍lū A̍mi̍lūām ni̍. 

59A̍mi̍lūām ko̍ŋ la̍a̍ ndɔ̍ wa̍ Chōchɛ̄bɛ̍dī ni̍, Li̍vāī chūā ndɔ̍ o̍ ve̍lū I̍chi̍pī wo̍. Mɛ̄ɛ̍ 
Chōchɛ̄bɛ̍dī ko̍ŋ ndu̍ ve̍lū Mūu̍sē nda̍ E̍lɔ̄ŋ a̍ Me̍e̍līām ye̍ma̍ ndā ni̍. 

60E̍lɔ̄ŋ ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍. Na̍da̍bī, a̍ Ābi̍hū, a̍ Ɛ̄li̍a̍a̍sā, a̍ 
I̍ta̍māā. 

61Kɛ̍ Na̍da̍bī ni̍, a̍ Ābi̍hū ma̍ sɔ̄lā pīɔ̍mndo̍ Mɛ̄lɛ̄ka̍ Ya̍a̍wɛ̄ɛ̍ lāchī, fo̍ndōle̍ le̍ mɛ̄ɛ̍ 
nda̍ lōm nyɛ̄m chūŋ kɛ̄ndɔ᷄ŋ o̍ Mɛ̄lɛ̄ka̍ lo̍ a̍ yīŋnde̍ ve̍ le̍ di̍a̍ndāā Mɛ̄lɛ̄ka̍ o̍ hɔ̄l te̍ 
le̍ŋ yɛ̍. 

62Wānā pɔ̍nɔ̍ o̍ wānā pɔ̍nɔ̍ ve̍lu᷄ŋ o̍ yu̍ŋgu̍ Li̍va̍īyo̍ chōo̍, mbo̍ wā chɔ̍ŋ pa̍ŋge̍i̍ ī pīlɛ̍ 
ha̍a̍a̍ mbo̍ hēl a̍ lāchī kɛ᷅, ma̍ chɔ̄m nda̍ kpo̍u̍ bo̍llē pīlɛ̍. Ā wa̍ kpo̍u̍ kpo̍u̍, wāa̍la̍ŋ 
bi̍di̍i̍ŋ a̍ lā yāa̍ (23,000). Kɛ̍ nda̍ nda̍ ā mɔ̄sɔ̍ŋa̍ nda̍ chɔ̄m a̍ I̍sɔ̄lūɛ̍i̍ya̍a̍ tu̍a̍a̍ lātūlu̍ 
le̍, kāni̍ fo̍ndōle̍, nda̍ nda̍ sɔ̄la̍ nyɛ᷅m kɛ̍ o̍ nyɛ̄m kɛ᷅ chāāŋāā ndāā I̍sɔ̄lūɛ̍i̍ya̍ tɛ̄ɛ̄ŋ te̍. 

63Mɛ̄ɛ̍ wānāā Mūu̍sē nda̍ Ɛ̄li̍a̍a̍sā, wānā so̍līāā lāsa̍lāa̍ a̍ chɔ̍m bōllē pīlɛ̍ wa̍ nda̍ 
wa̍ ka̍ŋ ni̍. A̍ te̍le̍ŋ ko̍ŋ I̍sɔ̄lūɛ̍i̍ya̍ ā wa̍ o̍ dɔ̍ɔ̍ŋgɔ̍ɔ̍ o̍ dɛ̍ŋgbɔ̍ɔ̍ Mo̍wa̍bī, Chɔ̍ɔ̍dāŋ i̍kɛ̍i̍, 
bā pāa̍le̍ŋ lē chāŋndo̍, Chɛ̄lu̍i̍kō o̍ wa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē dēl lo̍. 

64-65Wānāā Mūu̍sē nda̍ E̍lɔ̄ŋ a̍ chɔ̍m bōllē pīlɛ̍ o̍ lɛ̄ŋndē po̍lte̍ŋ Sa̍a̍nāī wa̍, nda̍ 
kpo̍u̍ ma̍ chūū o̍ lɛ̄ŋndē po̍lte̍ŋ ni᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l nda̍ yɛ̍. Mɛ̄ɛ̍ 
le̍ Ke̍lɛ̍bī, po̍ Chɛ̍fu̍nɛ̄ɛ̄ wo̍, a̍ Chɔ̄ɔ̍sūāā, po̍ Nu᷅ŋ ndo̍ ma̍ lō yōōmū. 

Nɔ̍mbāā 27 

A̍ mɛɛ̄ ̍chūāūwāā wāŋ lāāndūa̍a̍ Sɛl̄ōfɛh̍a̍dī wa̍ ā sɔl̄a̍ lɛŋ̄nde̍ŋ yɛ ̍
1-2Pāa̍le̍ pi᷅lɛ̍, mi̍ chūāūwāā wāŋ lāāndūa̍a̍ Sɛ̄lōfɛ̍ha̍dī wa̍, nda̍ yɔ̍nūŋ māā Ma̍a̍lāā, 
a̍ No̍wā, a̍ Hɔ̍ki̍lāā, a̍ Mi̍li̍kāā ndu̍yɛ̍ a̍ Tɛ̍sāā ni̍, ā cha᷄ŋ ma̍ kōmāl Mūu̍sē nda̍ 
Ɛ̄li̍a̍a̍sā wānā so̍līāā lāsa̍lāa̍, a̍ wāŋ bɛ̄ndūāā I̍sɔ̄lūɛ̍i̍ya̍ ndu̍yɛ̍ a̍ wāŋnda̍ I̍sɔ̄lūɛ̄ī 
kpo̍u̍ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ wo̍ sōndōo̍. Ndu̍yɛ̍ 
Sɛ̄lōfɛ̍ha̍dī ko̍ŋ yɛ̄, fi̍nyā ndɔ̍ wa̍ Hɛ̍fā ni̍, Hɛ̍fā fi̍nyā ndɔ̍ wa̍ Ki̍li̍a̍a̍dī ni̍, Ki̍li̍a̍a̍dī 
fi̍nyā ndɔ̍ wa̍ Māka̍yā ni̍, Māka̍yā fi̍nyā ndɔ̍ Mānāa̍sē ni̍, Mānāa̍sē yɛ̍ fi̍nyā ndɔ̍ wa̍ 
Chōo̍sɛ̍ ni̍. O̍ ko̍ŋ, mi̍ chūāūwāa̍ Sɛ̄lōfɛ̍ha̍dī wa̍ ha̍ā ā kɔ̍ di̍mūl Mūu̍sē nda̍ Ɛ̄li̍a̍a̍sā 
a̍ wāŋ bɛ̄ndūāā I̍sɔ̄lūɛ̍i̍ya̍ kpo̍u̍ āā, 

3“Nya̍ pi̍la̍ lā sīnā māā fi̍nyā nāa̍ ō vī o̍ lɛ̄ŋndē po̍lte̍ŋ ni᷄ŋ. Kɛ̍ ndu̍ ndu̍ pīɔ̍m ndɔ̄ɔ̍ 
le̍ yɔ̄ŋ wɔ̄ɔ̍ŋ ndɔ̍ o̍ to̍sa̍ wo̍ o̍ sɔ̍la̍ ndu̍ ni̍. Ndu̍ ve̍ wa̍nāa̍ to᷅l Ko̍lūāā kɔ̄ɔ̄lī, ma̍ sōlī 
Mɛ̄lɛ̄ka̍ Ya̍a̍wɛ̄ɛ̍ dīōm, ndu̍yɛ̍ ma̍ sɔ̄lā pīɔ̍mndo̍ wa̍ chōo̍ le̍. Ndu̍yɛ̍ fi̍nyā nāa̍ ō vīlu̍ 
chu̍ā wānā pɔ̍nɔ̍ le̍. 

4Le̍la̍ŋ mɛ̄ɛ̍ o̍ vi̍lu̍ chu̍ā wānā pɔ̍nɔ̍ le̍ yɛ̍, yāndi̍i̍ dīōlā ndɔ̄la̍ŋ lā nyu᷅m o̍ yu̍ŋgu̍ 
ndāa̍ chōo̍ le̍. Na̍a̍ bɛ̍ɛ̍ lā ke̍ na̍a̍ lɛ̄ŋnde̍ŋ le̍ na̍a̍ le̍ŋ wānāya᷅ŋ fi̍nyā nāa̍ tɛ̄ɛ̄ŋ.” 

5O̍ ko̍ŋ, mi̍ Mūu̍sē o̍ nyu̍nā Mɛ̄lɛ̄ka̍ Ya̍a̍wɛ̄ɛ̄ dīōm a̍ sūɛ̍i̍ he̍ī o̍kɔ̄ɔ̄. 

6Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, 

7“Chūāūwāa̍ Sɛ̄lōfɛ̍ha̍dī wa̍ ā nɔ̄ di̍ mā nyūna̍ le̍ lɛ̄ŋnde̍ŋ le̍ nda̍le̍ŋ. Ke̍ nda̍ 
lɛ̄ŋnde̍ŋ le̍ nda̍le̍ŋ wānāya᷅ŋ fi̍nyā ndā wo̍ŋ tɛ̄ɛ̄ŋ māā nyɛ̄m nda̍ŋ ŋ̄kɛ᷅. Ke̍ nda̍ 
nyɛ̄m ke᷅ŋ fi̍nyā ndā wo̍ŋ mī ŋ̄ wa̍ le̍ nda̍. 

8Ndu̍yɛ̍ di̍mu̍l wa᷅ŋnda̍ I̍sɔ̄lūɛ̄ī māā sāwa̍ ya̍ Mɛ̍lɛ̄ka̍ dɔ̄ū wo̍ cho̍ ho̍ō ni̍. Tē ō wa̍ 
pɛ̍ mī wānā pɔ̍nɔ̍ I̍sɔ̄lūɛ̍i̍nɔ̍ɔ̍ ō vī, ndu̍yɛ̍ mbō mɛ̄i̍ chu̍ā wānā pɔ̍nɔ̍ o̍ chūā wānā 
pɔ̍nɔ̍ le̍, po̍ vi᷅ ko̍ŋ ndo̍ nyɛ̄m ndɔ̍ŋ ki̍ɔ̍ɔ̍ŋ lā nɔ̄ mī lā ke̍ chūā ndɔ̄ wa̍nā la̍nɔ̍ o̍ mɛ̍i̍ 
yo̍. 

9Tē po̍ ko̍ŋ ō mɛ̄i̍ chu̍ā wānā la̍nɔ̍ o̍ chūā wānā la̍nɔ̍ le̍, mɛ̄ɛ̍ nyɛ̄m ke᷅ŋ po̍ ko̍ŋ ŋ̄ nɔ̄ 
mī ŋ̄ wa̍ le̍ pɔ̄mbɔ̄ ndɔ̄ kɛ̄lɛ̄ŋgāā bɛ̄ ndɔ̄. 

10Tē po̍ ko̍ŋ ō nɔ̍ pɔ̍mbɔ̄ kɛ̄lɛ̄ŋgāā bɛ̄ndū le̍, mɛ̄ɛ̄ nyɛ̄m ndɔ̍ŋ ki̍ɔ̍ɔ̍ŋ ŋ̄ nɔ̄ mī ŋ̄ wa̍ 
le̍ fi̍nyā ndɔ̄ pɔ̄mbɔ̄ ndɔ̄, kɛ̄lɛ̄ŋgāā bɛ̄ ndɔ̄. 

11Tē po̍ ko̍ŋ fi̍nyā ndɔ̄ o̍ nɔ̍ pɔ̍mbɔ̄ kɛ̄lɛ̄ŋgāā bɛ̄ndū le̍, wāna̍ po̍ ko̍ŋ nda̍ ndu̍ ā chō 
wānāyɛ̍i̍ kpɛ̍ɛ̍lūŋ o̍ yu̍ŋgu̍ ndāa̍ chōo̍ wo̍, lā nɔ̄ mī lā ke̍ wānā ko̍ŋ nyɛ̄m kɛ̍ŋ po̍ 
ko̍ŋ. Wāŋnda̍ I̍sɔ̄lūɛ̄ī a̍ nɔ̍ mā chūa̍ sūɛ̍i̍ he̍ī māā sāwā kpe̍e̍kpe̍i̍, mɛ̄ɛ̍ ya̍ Mɛ̍lɛ̄ka̍ 
Ya̍a̍wɛ̄ɛ̄ I̍ di̍mu̍l nūm Mūu̍sē yɛ̍.” 

A̍ mɛɛ̄ ̍Chɔɔ̄s̍ūāā o̍ mii̍ŋ̍gu̍ o̍ fōōfo̍ Mūu̍sē wo̍ yɛ ̍o̍kɔɔ̄ ̄
(Dītɔ̍nɔ̍mi̍ī 31:1-8) 

12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “He̍l o̍ pēmbūŋ A̍ba̍lūīm ndo̍ŋ 
chōo̍ mā mɛ̍ɛ̍nda̍ŋ lɛ᷅ŋndē Ke̍nāŋnde̍ŋ kɔ̄ɔ̄lī kɔ̄ɔ̄lī kpo̍u̍, lɛ̄ŋndē ya̍ I̍ cho̍ I̍sɔ̄lūɛ̍i̍ya̍ 
kīo̍o̍ nyɛ̄ ndā le̍ŋ. 

13Tē a̍ mɛ̍ɛ̍nda̍ŋ le̍ŋ pɛ̍ kpo̍u̍, a̍ cho̍ lɛ̍ tōlɔ̄ɔ̄ le̍, lo̍ŋ ŋ̄ chō lō ni̍ mā vī mɛ̄ɛ̍ E̍lɔ̄ŋ bɛ̍ 
nūm o̍ vi᷅ nɛ̄ī tɛ̍ɛ̄ŋ yɛ̍. 

14Le̍ sa̍bū he̍ī ī chō yɔ̄nɔ᷄ŋndo̍ cho̍ ni̍, le̍ mɛ̄ɛ̍ nya̍ sōli̍ ya̍ dīōm, nya̍ E̍lɔ̄ŋ bɛ̍ nūm 
I̍sɔ̄lūɛ̍i̍ya̍ o̍ hɔ̄l o̍ lɛ̄ŋndē po̍lte̍ŋ ni᷄ŋ Si᷅ŋ, nāa̍ nya̍ sɔ̄la̍ mɛ̄ŋnda̍ŋ le̍ kōlɔ̄ɔ̍ wa̍ yɛ̍. 
Bōōndi̍i̍ wāŋnda̍ I̍sɔ̄lūɛ̄ī kpo̍u̍ a̍ wa̍ ŋɔ̄ɔ̄chīa̍ŋndo̍ a̍ ya̍ ve̍, lā ke̍ ya̍ lēbɛ̄ɛ̄ I̍sɔ̄lūɛ̍i̍ya̍ 
o̍ hɔ̄l lo̍ŋ, mī lā chɔ᷄m nda̍ māā Mɛ̄lɛ̄ka̍ dīāndāa̍ le̍ ya̍ I̍ cho̍ le̍.” (Mɛ̄ŋnda̍ŋ Mɛ̍lu̍i̍bā, 
o̍ fo̍ndāa̍ Ka̍dɛ̍sī, ma̍ŋ nda̍ chō ma᷅ŋ dīmīo̍o̍ ni̍.) 

15O̍ ko̍ŋ kɔ̍ɔ̍lī, mi̍ Mūu̍sē o̍ pi̍ɛ̍ī Mɛ̄lɛ̄ka̍ mbo̍ dīmī āā, 

16“O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ yōōmū wāna̍ chi̍o̍o̍ o̍ bā wo̍, yāndi̍i̍ mɛ̄ɛ̍ yu̍lu̍ 
wa̍nā mbō mīīŋgu̍ wāŋnda̍ ha̍ā chīla̍ŋ. 

17Ke̍ nda̍ wāŋndo̍ o̍ si᷅m nda̍ lāchī mbō kūɛ̄ a̍ nda̍ o̍ chɔ̄ūwo̍, ndu̍yɛ̍ mbō mīīŋgu̍ a̍ 
nda̍ kɛ̍ndi̍a̍a̍ wo̍. Ko̍ŋ to̍sā ni̍ wānāā nūmnda̍ ā ve᷅ mɛ̄ɛ̍ sāa̍ ā wā nu̍a̍ā ā nɔ᷅ wa̍nā 
ma̍ndāā le̍ yɛ̍ le̍.” 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “Chɔ̄ɔ̍sūāā, po̍ Nu᷅ŋ ndo̍ ō nɔ̄lā mbō tōsa̍ 
kpe̍ku̍ ko̍ŋ. Ha̍ndu̍ ndu̍ bāa̍ o̍ lēbōl le̍ mbō mīīŋgu̍ o̍ fōōfō nu̍mndo̍. 

19Kɔ̍ a̍ ndu̍ mā kɔ̍ si̍mī ndu̍ Ɛ̄li̍a̍a̍sā wānā so̍līāā lāsa̍lāa̍ lāchī a̍ I̍sɔ̄lūɛ̍i̍ya̍a̍ tu̍a̍a̍ 
kpo̍u̍, mā lo̍ o̍ ko̍ŋ mā ke̍ ndu̍ kpāāyāa̍ nda̍ kpo̍u̍ o̍ hɔ̄l lo̍ŋ le̍ mbō mīīŋgu̍ o̍ fōōfō 
nu̍mndo̍ mbō wa̍ nda̍ chīla̍ŋ. 

20Kpāāya̍ nūm o̍o̍ nɔ̍ le̍ wāa̍ I̍sɔ̄lūɛ̍i̍ya̍ chīla̍ŋ ndo̍, ke̍ ndu̍ kpāāyā ko̍ŋ le̍ mī 
I̍sɔ̄lūɛ̍i̍ya̍ kpo̍u̍ a̍ tu̍si̍ŋ ndu̍ o̍ bā bɛ̄ŋgu̍. 

21I̍sɔ̄ɔ̍ o̍ īsɔ̄ɔ̍ i̍ wa̍ pɛ̍ le̍ ya̍ Mɛ̍lɛ̄ka̍ dīōmndo̍ nyūnāa̍ a̍ ndi̍ o̍kɔ̄ɔ̄, Ɛ̄li̍a̍a̍sā wānā so̍līāā 
lāsa̍lāa̍ ō chō wā a̍ ndu̍ la̍tu̍lu̍. Ō nɔ̄lā mbō nyūna̍ ya̍ dīōm sa̍na̍a̍ a̍ pōūtā tīɔ̍ɔ̍ŋnda̍ 
cho̍ le̍ ya̍ dīōmndo̍ nyūnāa̍ la̍ŋ, la̍ŋ la̍ yɔ̍nūŋ māā Yu̍lūīm a̍ Tu̍mīm ni̍. Chɔ̄ɔ̍sūāā ni̍ 
a̍ wāŋnda̍ I̍sɔ̄lūɛ̄ī kpo̍u̍, Ɛ̄li̍a̍a̍sā wa᷅ ni̍ŋ nda̍ nyɛ̄ nda̍ nɔ̄ le̍ tōsāa̍ wo̍ chɔ̄mndo̍ ni̍. O̍ 
īsɔ̄ɔ̍ o̍ īsɔ̄ɔ̍ ni̍ŋ nyɛ̄ o̍ nyɛ̄ o̍ di̍mu̍l nda̍ pɛ̍ le̍ tōsāa̍, ndu̍ nda̍ nɔ̄ ni̍ mā tōsa̍.” 

22O̍ ko̍ŋ kɔ̍ɔ̍lī, mi̍ Mūu̍sē o̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Mbo̍ kūā a̍ 
Chɔ̄ɔ̍sūāā, mbo̍ kɔ̍ si̍mī ndu̍ Ɛ̄li̍a̍a̍sā, wānā so̍līāā lāsa̍lāa̍ lāchī, a̍ ku̍ndā I̍sɔ̄lūɛ̍i̍ya̍ 
kpo̍u̍. 

23O̍ ko̍ŋ kɔ̍ɔ̍lī, mbo̍ hāndū ndu̍ bāa̍ o̍ lēbōl, mbo̍ kē ndu̍ kpāāyāa̍ le̍ mbō mīīŋgu̍ o̍ 
fōōfo̍ ndɔ̄ɔ̍ mɛ̄ɛ̍ Mɛ̄lɛ̄ka̍ o̍ di̍mu̍l ndu̍ Mūu̍sē yɛ̍. 

Nɔ̍mbāā 28 

A̍ sa̍lāla̍ nɔ ̍le̍ sōliŋ᷄ndo̍ le̍ te̍le̍ŋ o̍ te̍le̍ŋ nda̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 29:38-46) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Nyɛ̄ dīāā o̍ nyɛ̄ dīāā nya̍ nɔ̄ mī lā 
sōli̍ sa̍lā lūāmāa̍ o̍ ya̍ lo̍, lā nɔ̄ mī lā sōli̍ ndu̍ a̍ te̍le̍ŋ kpe̍e̍kpe̍i̍ nya̍ nɔ̄ lē ndu̍ sōlīo̍o̍ 

wo̍. Sa̍lā wāā le̍nde̍ tē chūŋ ndɔ̄ɔ̍ ō kōma̍l ya̍ Mɛ̍lɛ̄ka̍ pɛ̍, I̍ hi̍ni̍ kɔ̄l nyɛ̄ kɛ̄ndɛ̄ 
kɛ̍ndɛ̄.’ 

3“Di̍mu̍l nda̍ māā ya̍ Mɛ̄lɛ̄ka̍ dīmi̍ āā, ‘Lēpāla̍ o̍ lēpāla̍ lā nɔ̄ mī lā sōli̍ sa̍lā lūāmāa̍ 
o̍ ya̍ Mɛ̄lɛ̄ka̍ lo̍ a̍ sāā fɔ̍ŋndu̍a̍a̍ chi̍i̍ wɔ̄sīo̍o̍ ō pīlɛ̍ wa̍ ā ŋīɔ̍ɔ̍ŋ, a̍ nɔ̍ sɔ᷅ŋ o̍ sɔ̄ŋ te̍ wa̍, 

4īdīi̍ ō pīlɛ̍, a̍ fīti̍līo̍o̍ ō pīlɛ̍. 

5Sāā ŋi̍ɔ̍ɔ̍ŋnda̍ ha̍ā, ō kɛ᷅ kɛ̄, tē lā wa̍ ndu̍ sa̍lāa̍ sōlīo̍o̍ o̍ ma̍āŋndo̍ ho̍ō chōo̍ pɛ̍, lā 
nɔ̄ mī lā chu̍a̍ kōlō lu̍a̍māā bēe̍dīi̍yo̍ ō kɛ̍ndɛ̄ kɛ̍ndɔ̄ɔ̍ pa᷅ŋnda̍ŋ lā tīɔ̍ɔ̍ŋ, mī lā 
mūūli̍āŋ ndu̍ a̍ chūɛ̄īmā ɔ̄li̍fīi̍mā kɛ̄ndɛ̄ kɛ̍ndīa̍ŋ pa̍ŋtīi̍la̍ŋ lā tīɔ̍ɔ̍ŋ, le̍ sa̍lā tɔ̄lɔ̄ɔ̄ 
ku̍llo̍ sōlīo̍o̍, mī lā sōli̍ ndu̍ sa̍lāa̍ lātūlu̍ a̍ sāā ko̍ŋ. 

6Sa̍lā lūāmāā ho̍ō o̍ Pēmbīī Sa̍a̍nāīve̍ nya̍ kāndu̍ ndu̍ sōlīo̍o̍ ni̍, ndu̍yɛ̍ lā nɔ̄ mī lā 
hīōū lāchī a̍ ndu̍ sōlīo̍o̍ o̍ ya̍ Mɛ̄lɛ̄ka̍ lo̍ lēpāa̍ o̍ lēpāa̍. Sa̍lāa̍ ho̍ō, tē chūŋ ndɔ̄ɔ̍ 
kōma̍l la̍ pɛ̍, ya̍ Mɛ̄lɛ̄ka̍ I̍ hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

7Ndu̍yɛ̍ tē lā wa̍ sa̍lāa̍ ho̍ō sōlīo̍o̍ pɛ̍, lā nɔ̄ mī lā tāla̍ vɛ̄lɛ̄ mūɛ̄īmā kālā ka̍la᷄ŋ 
pa̍ŋtīi̍la̍ŋ lā tīɔ̍ɔ̍ŋ o̍ ma̍āŋndo̍ chōo̍ māā sa̍lā māmūɛ̄ī. 

8Tē lā sōli̍ sāa̍ ō pīlɛ̍ sa̍lā īdīi̍yo̍ pɛ̍, lā sōli̍ ō pīlɔ̍ɔ̍ sa̍lāa̍ a̍ fīti̍līo̍o̍, lātūlu̍ a̍ sa̍lā tɔ̄lɔ̄ɔ̄ 
ku̍llo̍, ndu̍yɛ̍ a̍ sa̍lā māmūɛ̄īyo̍. Sa̍lāa̍ ho̍ō, tē chūŋ ndɔ̄ɔ̍ kōma̍l la̍ pɛ̍, ya̍ Mɛ̄lɛ̄ka̍ I̍ 
hi̍ni̍ kɔ̄l nyɛ̄ kɛ̄ndɛ̄ kɛ̍ndɛ̄. 

A̍ sa̍la̍ nɔ ̍le̍ sōliŋ᷄ndo̍ o̍ pāa̍le̍ pɛŋ̍gīāāle̍ŋ chōo̍ wo̍ o̍kɔɔ̄ ̄
9“ ‘Ō pāa̍le̍ o̍ pāa̍le̍ pɛ̍ŋgīāā chōo̍, lā nɔ̄ mī lā sōli̍ sa̍lā lūāmāa̍ o̍ ya̍ Mɛ̄lɛ̄ka̍ lo̍ a̍ sāā 
ko̍ndu̍a̍a̍ fɔ̍ŋndu̍a̍a̍ chi̍i̍ wɔ̄sīo̍o̍ ō pīlɛ̍ wa̍ ā ŋīɔ̍ɔ̍ŋ, a̍ nɔ̍ sɔ᷅ŋ o̍ sɔ̄ŋ te̍ wa̍. Sāā 
ŋi̍ɔ̍ɔ̍ŋnda̍ ha̍ā, ō kɛ᷅ kɛ̄, tē lā wa̍ ndu̍ sa̍lāa̍ sōlīo̍o̍ pɛ̍, lā nɔ̄ mī lā chu̍a̍ kōlō lu̍a̍māā 
bēe̍dīi̍yo̍ ō kɛ̍ndɛ̄ kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍, mī lā mūūli̍āŋ ndu̍ a̍ chūɛ̄īmā 
ɔ̄li̍fīi̍ya̍ŋ, le̍ sa̍lā tɔ̄lɔ̄ɔ̄ ku̍llo̍. Mī lā sōli̍ ndu̍ sa̍lāa̍ lātūlu̍ a̍ sāā ko̍ŋ. Ndu̍yɛ̍ mī lā sōli̍ 
vɛ̄lɛ̄ mūɛ̄īya̍ŋ sa̍lāa̍ a̍ sāā ko̍ŋ lātūlu̍. 

10Ō pāa̍le̍ pɛ̍ŋgīāā o̍ pāa̍le̍ pɛ̍ŋgīāā chōo̍, lā nɔ̄ mī sōli̍ sa̍lā lūāmāa̍ ho̍ō, ō fūla̍ o̍ 
sa̍lā lūāmāā nya̍ nɔ̄ mī lā sōli̍ le̍ te̍le̍ŋ o̍ te̍le̍ŋ, lātūlu̍ a̍ sa̍lā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
māmūɛ̄īyo̍ wo̍ kɔ̄ɔ̄lī. 

A̍ sa̍la̍ nɔ ̍le̍ sōliŋ᷄ ndo̍ o̍ pāa̍le̍ tāse̍ o̍ pāa̍le̍ ta̍se̍ cho̍o̍ o̍ īpāŋgu̍ o̍ īpāŋgu̍ niŋ̍ ndo̍ o̍kɔɔ̄ ̄
11“ ‘Pāa̍le̍ tāse̍le̍ŋ o̍ īpāŋgu̍ o̍ īpāŋgu̍ ni̍ŋ, lā nɔ̄ mī lā sōli̍ sa̍lā lūāmāa̍ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍ a̍ nāūwāā tōōyīāā fɔ̍ŋndu̍a̍a̍ ā ŋīɔ̍ɔ̍ŋ, a̍ sāā ko̍ndo̍o̍ ō pīlɛ̍, ndu̍yɛ̍ a̍ sāā 
ko̍ndu̍a̍a̍ chi̍i̍ yɔ̄ wɔ̄sīo̍o̍ ō pīlɛ̍ wa̍ ā ŋɔ᷄mmɛ̍ū. Ndu̍yɛ̍ chɔ̄lūa̍a̍ ha̍ā kpo̍u̍, ā nɔ̍ mā 
nɔ̄ sɔ̄ŋ o̍ sɔ̄ŋ te̍. 

12Nāūwāā tōōyīāā ŋīɔ̍ɔ̍ŋ nda̍ ha̍ā, nāū o̍ nāū tē lā wa̍ ndu̍ sa̍lāa̍ sōlīo̍o̍ pɛ̍, sa̍lā tɔ̄lɔ̄ɔ̄ 
ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, lā nɔ̄ mī lā tūu̍ kōlō to̍o̍sīāā bēe̍dīi̍yo̍ 
ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. Mī 
lā sōli̍ ndu̍ a̍ nāū kōŋ lātūlu̍. Ndu̍yɛ̍ sāā fɔ̍ŋndɔ̍ nyā chō sa̍lāa̍ sōlī wo̍, sa̍lā tɔ̄lɔ̄ɔ̄ 
ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, lā nɔ̄ mī lā tūu̍ kōlō to̍o̍sīāā bēe̍dīi̍yo̍ 

ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍, mi̍ lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ mī lā 
sōli̍ ndu̍ a̍ sa̍lā sāā ko̍ŋ lātūlu̍. 

13O̍ ko̍ŋ kɔ̍ɔ̍lī, sāā ko̍ndu̍a̍a̍ ŋɔ̍mmɛ̍ūwāā nya̍ chō ka̍ŋ sa̍lāa̍ sōlī wa̍, ō kɛ᷅ o̍ kɛ᷅ tē lā 
wa̍ ndu̍ sa̍lāa̍ sōlīo̍o̍ pɛ̍, sa̍lā tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, lā 
nɔ̄ mī tūu̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā tīɔ̍ɔ̍ŋ, mī lā mūūli̍āŋ 
ndu̍ a̍ chūɛ̄īmā ɔ̄li̍fīi̍ya̍ŋ, mī lā sōli̍ ndu̍ a̍ sa̍lā sāā ko̍ndo̍ ko̍ŋ lātūlu̍. Sa̍lālā lūāmāā 
la̍ŋ nda᷅ŋ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l kɛ̄ndɛ̄ kɛ̍ndɛ̄. 

14Ndu̍yɛ̍ nāūwāā tōōyīāā nya̍ chō ha̍ā sa̍lāla̍ŋ sōlī wa̍, ō kɛ᷅ o̍ kɛ᷅ tē lā wa̍ ndu̍ sa̍lāa̍ 
sōlīo̍o̍ pɛ̍, mūɛ̄īmā nya̍ nɔ̄ mī lā so̍li̍ sa̍lāa̍ a̍ ndu̍ la̍tu̍lu̍ wa̍ŋ, mā nɔ̄ mī mā wa̍ 
pa̍ŋtīi̍la̍ŋ lā hīɔ̍ɔ̍lu̍. O̍ ko̍ŋ kɔ̍ɔ̍lī, mūɛ̄īmā nya̍ nɔ̄ mī lā sōli̍ sa̍lāa̍ a̍ sāā ko̍ndo̍o̍ la̍tu̍lu̍ 
wa̍ŋ, mā nɔ̄ mī mā wa̍ pa̍ŋtīi̍la̍ŋ lā yāa̍. Ndu̍yɛ̍ sāā fɔ̍ŋndu̍a̍a̍ ŋɔ̍mmɛ̍ūwāā nya̍ nɔ̄ 
le̍ sa̍lāla̍ŋ sōlīo̍o̍ wa̍, ō kɛ᷅ o̍ kɛ᷅ mūɛ̄īmā nya̍ nɔ̄ mī lā sōli̍ sa̍lāa̍ a̍ ndu̍ la̍tu̍lu̍ wa̍ŋ, 
mā nɔ̄ mī mā wa̍ pa̍ŋtīi̍la̍ŋ lā tīɔ̍ɔ̍ŋ. Sa̍lālā lūāmāālā nya̍ nɔ̄ mī lā sōli̍ o̍ pāa̍le̍ 
tāse̍le̍ŋ chōo̍ o̍ īpāŋgu̍ o̍ īpāŋgu̍ ni᷄ŋ o̍ wɔ̄sīo̍o̍ ni᷄ŋ nda̍ŋ, la̍ŋ la̍ cho̍ la̍ŋ ni̍. 

15O̍ pāa̍le̍ tāse̍le̍ŋ chōo̍ o̍ īpāŋgu̍ o̍ īpāŋgu̍ ni̍ŋ, lā nɔ̄ mī lā sōli̍ sa̍lāla̍ŋ nda᷅ŋ, lātūlu̍ 
a̍ sa̍lālā nya̍ sōlī le̍pa̍a̍ o̍ lēpāa̍ a̍ sa̍lālā mūɛ̄īmā mākīle̍pīi̍la̍ŋ lātūlu̍ la̍ŋ. Ndu̍yɛ̍ 
vɛ̍lɛ̄, lā nɔ̄ mī lā sōli̍ chūīŋ tōōyīo̍o̍ ō pīlɛ̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ o̍ pāa̍le̍ tāse̍le̍ŋ 
chōo̍ o̍ īpāŋgu̍ o̍ īpāŋgu̍ ni̍ŋ. 

A̍ sa̍lālā nda̍ nɔ ̄mā so̍li ̍a̍ te̍le̍ŋ bɔŋ̄a᷅ŋnda̍ di ᷅nda̍ dīā be̍e̍dīi ̍nɔ ̍yii̍s̍īi ̍le̍ wo̍ la̍ŋ o̍kɔɔ̄ ̄
(Lɛ̄vi̍ti̍kɔ̍ɔ̄ 23:5-14) 

16“ ‘O̍ ko̍ŋ kɔ̍ɔ̍lī, pāŋgi̍i̍ tāse̍i̍ o̍ wɔ̄sī o̍ wɔ̄sī ni᷄ŋ mālɔ̄ tɔ̍ a̍ lē hīɔ̍ɔ̍lu̍, lā nɔ̄ mī lā bīī 
Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ o̍kɔ̄ɔ̄, le̍ ya̍ Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ kīo̍o̍. 

17O̍ mālɔ̄ tɔ̍ a̍ lē ŋūɛ̍ɛ̍nu̍a̍ŋ chōo̍ di̍i̍mā ndɔ̄ɔ̍, lā nɔ̄ mī lā kāndu̍ bɔ̄ŋa᷅ŋ pālɛ̍i̍ 
ŋɔ̍mmɛ̍ūwo̍. Ndu̍yɛ̍ o̍ pālɛ̍i̍ ŋɔ̍mmɛ̍ūve̍ he̍ī bɛ̄ŋgu̍ ki̍nɛ̍i̍, bēe̍dīi̍ nɔ̍ yi̍i̍sīi̍ le̍ni̍ŋ te̍ 
wo̍ ndu̍ nya̍ nɔ̄ ni̍ mī lā wa̍ dīo̍o̍. 

18Ndu̍yɛ̍ o̍ pāa̍le̍ tāse̍le̍ bɔ̄ŋa᷅ŋ pālɛ̍i̍ ŋɔ̍mmɛ̍ū wo̍ ho̍ō chōo̍, lā nɔ̄ mī lā bɔ̄ɔ̄ŋi̍āŋ 
kpo̍u̍ na̍a̍ pi᷅lɛ̍. Wānā o̍ wānā a̍ nɔ̍ mā to̍sa̍ wa̍li̍ pa̍a̍le̍ le̍ŋ te̍. 

19Pāa̍le̍ le̍ŋ, lā nɔ̄ mī lā sōli̍ sa̍lā lūāmāa̍ o̍ Mɛ̍lɛ̄ka̍ Ya̍a̍wɛ̄ɛ̄ lo̍, a̍ nāūwāā tōōyīa̍a̍ 
fɔ̍ŋndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndo̍o̍ o̍ pīlɛ̍, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍ 
ā ŋɔ᷄mmɛ̍ū, sāa̍ chi̍i̍ wɔ̄sīo̍o̍ ō pīlɛ̍ wa̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 

20Ndu̍yɛ̍ nāūwāā tōōyīāā ŋīɔ̍ɔ̍ŋāā nya̍ chō ha̍ā sa̍lāa̍ sōlī a̍ nda̍ wa̍, ō kɛ᷅ kɛ᷅, sa̍lā 
tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā 
bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m, mī lā mūūli̍āŋ ndu̍ a̍ chūɛ̄īmā 
ɔ̄li̍fīi̍ya̍ŋ. Ndu̍yɛ̍ sāā ko̍ndo̍ nyā chō ho̍ō sa̍lāa̍ sōlī a̍ ndu̍ wo̍, sa̍lā tɔ̄lɔ̄ɔ̄ ku̍l nya̍ nɔ̄ 
mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ 
kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍ mi̍ lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

21O̍ ko̍ŋ kɔ̍ɔ̍lī, sāā ko̍ndu̍a̍a̍ fɔ̍ŋndu̍a̍a̍ ŋɔ̍mmɛ̍ūwāā ka̍ŋ, ō kɛ᷅ o̍ kɛ᷅ lā nɔ̄ mī lā 
mɔ̄sɔ̍ŋa̍ ndu̍ sa̍lāa̍ sōlī a̍ sa̍lā tɔ̄lɔ̄ɔ̄ ku̍llo̍, kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ 
pa᷅ŋnda̍ŋ lā tīɔ̍ɔ̍ŋ, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

22Ō fūla̍ o̍ sa̍lālā lāŋ kɔ̄ɔ̄lī, lā nɔ̄ vɛ̄lɛ̄ mī lā sōli̍ chūīŋ tōōyōo̍ ō pīlɛ̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍. Chūīŋ tōōyē kōŋ, ndu̍ cho̍ wā le̍ yɔ̄ŋndā nyāla̍ wɔ̍ɔ̍ŋnda̍ŋ fāŋāa̍ ni̍. 

23Lā nɔ̄ mī lā wa̍ sa̍lāla̍ŋ nda᷅ŋ sōlīo̍o̍ o̍ ya̍ Mɛ̍lɛ̄ka̍ lo̍, ō fūla̍ o̍ sa̍lālā lūāmāālā īdīi̍lā 
nya̍ nɔ̄ lē sōlīo̍o̍ le̍ te̍le̍ŋ o̍ te̍le̍ŋ nda̍ŋ kɔ̄ɔ̄lī. 

24Pālɛ̍i̍ ŋɔ̍mmɛ̍ū nya̍ chō wā ke̍ŋ o̍ bɔ̄ŋa᷅ŋndo̍ ho̍ō chōo̍ ve̍ ki̍nɛ̍i̍, lēpāa̍ o̍ lēpāa̍ sa̍lā 
nyɛ̄ dīāā nya̍ nɔ̄ mī lā lōm o̍ ma̍āŋndo̍ chōo̍ o̍ ya̍ Mɛ̄lɛ̄ka̍ lo̍ wo̍, ndu̍ cho̍ ko̍ŋ ni̍. 
Sa̍lāla̍ŋ ndāŋ tē chūŋ ndɔ̄ɔ̍ ō kōma̍l ya̍ Mɛ̍lɛ̄ka̍ Ya̍a̍wɛ̄ɛ̄ pɛ̍, I̍ hīni̍ kɔ̄l nyɛ̄ kɛ̄ndɛ̄ 
kɛ̍ndɛ̄. Lā nɔ̄ mī wa̍ sa̍lāla̍ŋ nda᷅ŋ sōlīo̍o̍ īwɔ̄sī o̍ īwɔ̄sī, ō fūla̍ o̍ sa̍lālā lūāmāālā nya̍ 
nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālā māmūɛ̄ī kīle̍pīi̍ya̍ŋ nda̍ŋ kɔ̄ɔ̄lī. 

25O̍ ko̍ŋ kɔ̍ɔ̍lī, o̍ pāa̍le̍ ŋɔ̍mmɛ̍ūle̍ŋ chōo̍ nya̍ kpo̍u̍ lā nɔ̄ mī lā bɔ̄ɔ̄ŋi̍āŋ le̍ ya̍ Mɛ̄lɛ̄ka̍ 
sōōlūūwo̍. Wānā o̍ wānā a̍ nɔ̍ mā to̍sa̍ wa̍li̍ o̍ wa̍li̍ pa̍a̍le̍ le̍ŋ te̍. 

A̍ sa̍lāla̍ nda̍ nɔ ̄le̍ sōlīo̍o̍ a̍ te̍le̍ŋ bɔŋ̄a᷅ŋ chīɔɔ̄ŋ̄ kūāūwāa̍ la̍ŋ o̍kɔɔ̄ ̄
(Lɛ̄vi̍ti̍kɔ̍ɔ̄ 23:15-22) 

26“ ‘O̍ ko̍ŋ kɔ̍ɔ̍lī, tē lā wa̍ bɔ̄ŋa᷅ŋ chīɔ̄ɔ̄ŋ kūāūwāa̍ bīyɔ̄ɔ̍ pɛ̍, o̍ pāa̍le̍ tāse̍le̍ bɔ̄ŋa᷅ŋndo̍ 
ho̍ō chōo̍, le̍ŋ le̍ yɔ̍nūŋ māā pāa̍le̍ nya̍ nɔ̄ le̍ tɔ̄lɔ̄ɔ̄lā nyāla̍ tāse̍la̍ŋ yɔ̄ŋgōo̍ o̍ ya̍ 
Mɛ̄lɛ̄ka̍ Ya̍a̍wɛ̄ɛ̄ lo̍ le̍ŋ ni̍, nya̍ kpo̍u̍ lā nɔ̄ mī lā bɔ̄ɔ̄ŋi̍āŋ na̍a̍ pi᷅lɛ̍ le̍ ya̍ Mɛ̄lɛ̄ka̍ 
sōōlūūwo̍. Wānā o̍ wānā a̍ nɔ̍ mā to̍sa̍ wa̍li̍ o̍ wa̍li̍ pa̍a̍le̍ le̍ŋ te̍. 

27Pāa̍le̍ le̍ŋ lā nɔ̄ mī lā sōli̍ sa̍lālā lūāmāāla̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ nāūwāā 
tōōyīāā fɔ̍ŋndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndo̍o̍ o̍ pīlɛ̍, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ 
fɔ̍ŋndu̍a̍a̍ ā ŋɔ᷄mmɛ̍ū, sāa̍ chi̍i̍ wɔ̄sīo̍o̍ ō pīlɛ̍ wa̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ 
o̍ sɔ̄ŋ te̍. Sa̍lāla̍ŋ nda᷅ŋ tē chūŋ ndɔ̄ɔ̍ ō kōma̍l ya̍ Mɛ̄lɛ̄ka̍ Ya̍a̍wɛ̄ɛ̄ pɛ̍, ō hīni̍ kɔ̄l nyɛ̄ 
kɛ̄ndɛ̄ kɛ̍ndɛ̄. 

28Ndu̍yɛ̍ nāūwāā tōōyīāā fɔ̍ŋndu̍a̍a̍ ŋīɔ̍ɔ̍ŋāā nya̍ chō ha̍ā sa̍lāa̍ sōlī wa̍, ō kɛ᷅ o̍ kɛ᷅ 
sa̍lā tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā 
bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m, mī lā mūūli̍āŋ ndu̍ a̍ chūɛ̄īmā 
ɔ̄li̍fīi̍ya̍ŋ. Ndu̍yɛ̍ sāā ko̍ndo̍ nyā chō ho̍ō sa̍lāa̍ sōlī a̍ ndu̍ wo̍, sa̍lā tɔ̄lɔ̄ɔ̄ ku̍l nya̍ nɔ̄ 
mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ 
kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍ mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

29O̍ ko̍ŋ kɔ̍ɔ̍lī, sāā ko̍ndu̍a̍a̍ fɔ̍ŋndu̍a̍a̍ ŋɔ̍mmɛ̍ūwāā ka̍ŋ, ō kɛ᷅ o̍ kɛ᷅ lā nɔ̄ mī lā 
mɔ̄sɔ̍ŋa̍ ndu̍ sa̍lāa̍ sōlī a̍ sa̍lā tɔ̄lɔ̄ɔ̄ ku̍llo̍, kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ 
pa᷅ŋnda̍ŋ lā tīɔ̍ɔ̍ŋ, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

30Ō fūla̍ o̍ sa̍lālā lāŋ nda᷅ŋ kɔ̄ɔ̄lī, lā nɔ̄ vɛ̄lɛ̄ mī lā sōli̍ chūīŋ tōōyōo̍ ō pīlɛ̍ sa̍la̍ fa̍ŋā 
yɔ᷅ŋ wɔ̄ɔ̍ŋndo̍ wo̍. Chūīŋ tōōyē kōŋ, ndu̍ cho̍ wā le̍ yɔ̄ŋndā nyāla̍ wɔ̍ɔ̍ŋnda̍ŋ fāŋāa̍ 
ni̍. 

31Lā nɔ̄ mī lā wa̍ sa̍lāla̍ŋ nda᷅ŋ sōlīo̍o̍ a̍ sa̍lālā mūɛ̄īmā kīle̍pīi̍ya̍ŋ lātūlu̍, ō fūla̍ o̍ 
sa̍lālā lūāmāālā nya̍ sōlī le̍pa̍a̍ o̍ lēpāa̍ lātūlu̍ a̍ sa̍lālā tɔ̄lɔ̄ɔ̄ ku̍lta̍ŋ nda̍ŋ kɔ̄ɔ̄lī. 
Ndu̍yɛ̍ chɔ̄lūa̍a̍ ha̍ā, ā nɔ̍ mā nɔ̄ sɔ̄ŋ o̍ sɔ̄ŋ te̍. 

Nɔ̍mbāā 29 

A̍ bɔŋ̄a᷅ŋ hūāŋāā lāpūtɛn̍ɛi̍y̍o̍ o̍kɔɔ̄ ̄
(Lɛ̄vi̍ti̍kɔ̍ɔ̄ 23:23-25) 

1“ ‘Pāa̍le̍ tāse̍le̍ŋ o̍ pāŋgi̍i̍ ŋɔ̍mmɛ̍ūve̍ ni᷄ŋ, lā nɔ̄ mī lā bɔ̄ɔ̄ŋi̍āŋ kpo̍u̍ na̍a̍ pi᷅lɛ̍ le̍ ya̍ 
Mɛ̄lɛ̄ka̍ sōōlūūwo̍. Lā nɔ̍ mī lā tōsa̍ wa̍li̍ o̍ wa̍li̍ pa̍a̍le̍ le̍ŋ te̍. Pāa̍le̍ le̍ŋ lā nɔ̄ mī lā 
hɔ᷄ŋ pūtɛ̍nɛ̍i̍la̍ŋ. 

2Pāa̍le̍ le̍ŋ lā nɔ̄ mī lā sōli̍ sa̍lālā lūāmāāla̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ nāū tōōyē 
fɔ̍ŋndɔ̍ɔ̍ ō pīlɛ̍, ndu̍yɛ̍ a̍ sāā ko̍ndo̍o̍ o̍ pīlɛ̍, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ 
chi̍i̍ wɔ̄sīo̍o̍ ō pīlɛ̍ wa̍ ā ŋɔ᷄mmɛ̍ū. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 
Sa̍lāla̍ŋ ndāŋ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ hīni̍ kɔ̄l nyɛ̄ kɛ̄ndɛ̄ 
kɛ̍ndɛ̄. 

3Ndu̍yɛ̍ nāū tōōyē fɔ̍ŋndɔ̍ nya̍ chō ho̍ō sa̍lāa̍ sōlī a̍ ndu̍ wo̍, sa̍lā tɔ̄lɔ̄ɔ̄ ku̍l nya̍ nɔ̄ 
mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ 
kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. Ndu̍yɛ̍ sāā 
ko̍ndo̍ nyā chō ho̍ō sa̍lāa̍ sōlī wo̍, sa̍lā tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ 
la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍, 
mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

4O̍ ko̍ŋ kɔ̍ɔ̍lī, sāā ko̍ndu̍a̍a̍ fɔ̍ŋndu̍a̍a̍ ŋɔ̍mmɛ̍ūwāā ka̍ŋ, ō kɛ᷅ o̍ kɛ᷅ lā nɔ̄ mī lā mɔ̄sɔ̍ŋa̍ 
ndu̍ sa̍lāa̍ sōlī a̍ sa̍lā tɔ̄lɔ̄ɔ̄ ku̍llo̍, kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ 
lā tīɔ̍ɔ̍ŋ, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

5Ō fūla̍ o̍ sa̍lālā lāŋ kɔ̄ɔ̄lī, lā nɔ̄ vɛ̄lɛ̄ mī lā sōli̍ chūīŋ tōōyōo̍ ō pīlɛ̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍. Chūīŋ tōōyē kōŋ, ndu̍ cho̍ le̍ yɔ̄ŋndā nyāla̍ wɔ̍ɔ̍ŋnda̍ŋ fāŋāa̍ ni̍. 

6Lā nɔ̄ mī lā wa̍ sa̍lāla̍ŋ nda᷅ŋ sōlīo̍o̍, lātūlu̍ a̍ sa̍lālā lūāmāālā nya̍ sōlī o̍ pāa̍le̍ 
tāse̍le̍ŋ chōo̍ o̍ īpāŋgu̍ o̍ īpāŋgu̍ ni̍ŋ nda̍ŋ, ndu̍yɛ̍ a̍ sa̍lālā tɔ̄lɔ̄ɔ̄ ku̍l nya̍ sōlī la̍ŋ, a̍ 
sa̍lālā lūāmāālā nya̍ sōlī le̍pa̍a̍ o̍ lēpāa̍ lātūlu̍ a̍ sa̍lā tɔ̄lɔ̄ɔ̄ ku̍llo̍ ndu̍yɛ̍ a̍ sa̍lālā 
mūɛ̄īmā kīle̍pīi̍ya̍ŋ ndo̍. Sa̍lāla̍ŋ ndāŋ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ 
Ya̍a̍wɛ̄ɛ̄ I̍ hīni̍ kɔ̄l nyɛ̄ kɛ̄ndɛ̄ kɛ̍ndɛ̄. 

A̍ sa̍lālā nda̍ nɔ ̄mā sōli ̍o̍ pāa̍le̍ Mɛl̄ɛk̄a̍ māl wa᷅ŋnda̍ le̍ yɔŋ̄ndā ndāla̍ wɔɔ̍ŋ̍nda̍ nde̍ŋ o̍kɔɔ̄ ̄
(Lɛ̄vi̍ti̍kɔ̍ɔ̄ 23:26-32) 

7“ ‘O̍ pāŋgi̍i̍ ŋɔ̍mmɛ̍ūve̍ ni᷄ŋ mālɔ̄ tɔ̍, pāa̍le̍ le̍ŋ wānā o̍ wānā nɔ̍ mbō dē nyɛ̄ dīāā o̍ 
nyɛ̄ dīāā le̍, nya̍ kpo̍u̍ lā nɔ̄ mī lā chūūŋgi̍āŋ na̍a̍ pi᷅lɛ̍ le̍ ya̍ sōōlūūwo̍. Wānā o̍ wānā 
nɔ̍ mbō tōsa̍ wa̍li̍ o̍ wa̍li̍ o̍ pāa̍le̍ le̍ŋ chōo̍ le̍. 

8Pāa̍le̍ le̍ŋ lā nɔ̄ mī lā sōli̍ sa̍lālā lūāmāāla̍ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ nāū tōōyē 
fɔ̍ŋndɔ̍ɔ̍ ō pīlɛ̍, ndu̍yɛ̍ a̍ sāā ko̍ndo̍o̍ o̍ pīlɛ̍, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ 
chi̍i̍ wɔ̄sīo̍o̍ ō pīlɛ̍ wa̍ ā ŋɔ᷄mmɛ̍ū. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 
Sa̍lāla̍ŋ ndāŋ tē chūŋ ndɔ̄ɔ̍ ō kōma̍l la̍ pɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ hīni̍ kɔ̄l nyɛ̄ kɛ̄ndɛ̄ 
kɛ̍ndɛ̄. 

9Ndu̍yɛ̍ nāū tōōyē fɔ̍ŋndɔ̍ nya̍ chō ho̍ō sa̍lāa̍ sōlī a̍ ndu̍ wo̍, sa̍lā tɔ̄lɔ̄ɔ̄ ku̍l nya̍ nɔ̄ 
mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ 
kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. Ndu̍yɛ̍ sāā 
ko̍ndo̍ nyā chō ho̍ō sa̍lāa̍ sōlī wo̍, sa̍lā tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ 
la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā hīɔ̍ɔ̍lu̍ 
mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

10O̍ ko̍ŋ kɔ̍ɔ̍lī, sāā ko̍ndu̍a̍a̍ fɔ̍ŋndu̍a̍a̍ ŋɔ̍mmɛ̍ūwāā ka̍ŋ, ō kɛ᷅ o̍ kɛ᷅ lā nɔ̄ mī lā 
mɔ̄sɔ̍ŋa̍ ndu̍ sa̍lāa̍ sōlī a̍ sa̍lā tɔ̄lɔ̄ɔ̄ ku̍llo̍, kōlō to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ 
pa᷅ŋnda̍ŋ lā tīɔ̍ɔ̍ŋ, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

11Ndu̍yɛ̍ vɛ̍lɛ̄, lā nɔ̄ mī lā sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, a̍ sa̍lā 
Mɛ̄lɛ̄ka̍ māl wa᷅ŋnda̍ le̍ yɔ̄ŋndā wɔ̍ɔ̍ŋndo̍ wo̍, ndu̍yɛ̍ a̍ sa̍lālā lūāmāālā nya̍ nɔ̄ le̍ 
sōlīo̍o̍ le̍pāa̍ o̍ lēpāa̍ lātūlu̍ a̍ sa̍lālā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā mūɛ̄īmā kīle̍pīi̍ya̍ŋ 
nda̍ŋ. 

A̍ sa̍lālā nda̍ nɔ ̄sōlīo̍o̍ a̍ te̍le̍ŋ bɔŋ̄a᷅ŋ lābāfɛīy̍o̍ la̍ŋ o̍kɔɔ̄ ̄
(Lɛ̄vi̍ti̍kɔ̍ɔ̄ 23:33-44) 

12“ ‘Pāŋgi̍i̍ ŋɔ̍mmɛ̍ūve̍ o̍ wɔ̄sīo̍o̍ ni᷄ŋ mālɔ̄ tɔ̍ a̍ lē ŋūɛ̍ɛ̍nu̍, nya̍ kpo̍u̍ lā nɔ̄ mī lā 
bɔ̄ɔ̄ŋi̍āŋ na̍a̍ pi᷅lɛ̍ le̍ bɔ̄ŋa᷅ŋ lābāfɛ̄i̍yo̍. Wānā o̍ wānā a̍ nɔ̍ mā to̍sa̍ wa̍li̍ o̍ wa̍li̍ pa̍a̍le̍ 
le̍ŋ te̍. Ndu̍yɛ̍ bɔ̄ŋa᷅ŋndo̍ ho̍ō ō nɔ̄ mbō wa̍ le̍ pālɛ̍i̍ ī ŋɔ᷄mmɛ̍ū le̍ ya̍ Mɛ̄lɛ̄ka̍ Ya̍a̍wɛ̄ɛ̍ 
bɛ̄ɛ̄le̍ŋ kīo̍o̍. 

13O̍ pāa̍le̍ tāse̍le̍ bɔ̄ŋa᷅ŋndo̍ ho̍ō chōo̍, lā nɔ̄ mī lā sōli̍ sa̍lālā lūāmāāla̍ŋ o̍ ya̍ Mɛ̍lɛ̄ka̍ 
Ya̍a̍wɛ̄ɛ̄ lo̍ a̍ nāūwāā tōōyīāā fɔ̍ŋndu̍a̍a̍ tɔ̍ a̍ ā yāa̍, ndu̍yɛ̍ a̍ sāā ko̍ndu̍a̍a̍ ā ŋīɔ̍ɔ̍ŋ, o̍ 
ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ 
chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. Sa̍lāla̍ŋ ndāŋ tē chūŋ ndɔ̄ɔ̍ ō kōma̍l ya̍ Mɛ̄lɛ̄ka̍ 
Ya̍a̍wɛ̄ɛ̄ pɛ̍, I̍ hīni̍ kɔ̄l nyɛ̄ kɛ̄ndɛ̄ kɛ̍ndɛ̄. 

14Ndu̍yɛ̍ nāūwāā tōōyīāā fɔ̍ŋndu̍a̍a̍ nya̍ chō ha̍ā sa̍lāa̍ sōlī wa̍, ō kɛ᷅ o̍ kɛ᷅, sa̍lā tɔ̄lɔ̄ɔ̄ 
ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ 
ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā ŋɔ᷄mpu᷅m, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. Sāā 
ko̍ndu̍a̍a̍ ŋi̍ɔ̍ɔ̍ŋāā nya̍ nɔ̄ ha̍ā le̍ sa̍lāa̍ sōlīo̍o̍ wa̍, ō kɛ᷅ kɛ᷅, sa̍lā tɔ̄lɔ̄ɔ̄ ku̍l nya̍ nɔ̄ mī 
lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō to̍o̍sīāā bēe̍dīi̍yo̍ ō kɛ̄ndɛ̄ 
kɛ̍ndɔ̄ɔ̍, pa᷅ŋnda̍ŋ lā hīɔ̍ɔ̍lu̍, mī lā mūūli̍āŋ ndu̍ a̍ chūɛ̄īmā ɔ̄li̍fīi̍ya̍ŋ. 

15Ndu̍yɛ̍ sāā ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ nyā chō ka̍ŋ sa̍lāa̍ sōlī wa̍, ō kɛ᷅ o̍ 
kɛ᷅, sa̍lā tɔ̄lɔ̄ɔ̄ ku̍l nya̍ nɔ̄ mī lā mɔ̄sɔ̍ŋa̍ sōlī a̍ ndu̍ la̍tu̍lu̍ wo̍, ō nɔ̄ mbō wa̍ kōlō 
to̍o̍sīāā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍ pa᷅ŋnda̍ŋ lā tīɔ̍ɔ̍ŋ mī lā mūūli̍āŋ ndu̍ a̍ chūɛ̄īmā 
ɔ̄li̍fīi̍ya̍ŋ. 

16Ndu̍yɛ̍ vɛ̍lɛ̄, lā nɔ̄ mī sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍, lātūlu̍ a̍ sa̍lālā 
lūāmāālā nya̍ nɔ̄ mī lā sōli̍ lēpāa̍ o̍ lēpāa̍ la̍ŋ, a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
mūɛ̄īmā mākīle̍pīi̍ya̍ŋ. 

17“ ‘O̍ ko̍ŋ kɔ̍ɔ̍lī, o̍ pāa̍le̍ di̍i̍ŋ ndɔ̄le̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ 
nāūwāā tōōyīāā fɔ̍ŋndu̍a̍a̍ tɔ̍ a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ ā ŋīɔ̍ɔ̍ŋ, a̍ sāā 

ko̍ndu̍a̍a̍ fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ 
mā nɔ̄ sɔ̄ŋ o̍ sɔ̄ŋ te̍. 

18Nāūwāā tōōyīāā fɔ̍ŋndu̍a̍a̍ tɔ̍ a̍ ā ŋīɔ̍ɔ̍ŋāā ka̍ŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā kāŋ, a̍ 
sāā ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ kāŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ sa̍lāa̍ a̍ 
sa̍lā tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā māmūɛ̄īyo̍ mɛ̄ɛ̍ i̍ cho̍ ī tūwāā le̍ la̍ŋ sōlīo̍o̍ yɛ̍. 

19Ndu̍yɛ̍ vɛ̍lɛ̄ lā nɔ̄ mī sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ sa̍lālā 
lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

20“ ‘O̍ ko̍ŋ kɔ̍ɔ̍lī, o̍ pāa̍le̍ ya̍a̍ ndɔ̄le̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ 
nāūwāā tōōyīāā fɔ̍ŋndu̍a̍a̍ tɔ̍ a̍ ō pīlɛ̍, a̍ sāā ko̍ndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ 
fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ 
o̍ sɔ̄ŋ te̍. 

21Nāūwāā tōōyīāā fɔ̍ŋndu̍a̍a̍ tɔ̍ a̍ ō pīli̍a̍a̍ ka̍ŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā ka̍ŋ, a̍ sāā 
ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ ka̍ŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ sa̍lāa̍ a̍ sa̍lā 
tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī tūwāā le̍ la̍ŋ 
sōlīo̍o̍ yɛ̍. 

22Ndu̍yɛ̍ vɛ̍lɛ̄ lā nɔ̄ mī sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ sa̍lālā 
lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

23“ ‘O̍ ko̍ŋ kɔ̍ɔ̍lī, o̍ pāa̍le̍ hi̍ɔ̍ɔ̍lu̍le̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ nāūwāā 
tōōyīāā fɔ̍ŋndu̍a̍a̍ tɔ̍, a̍ sāā ko̍ndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ fɔ̍ŋndu̍a̍a̍, a̍ chi̍i̍ 
wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 

24Nāūwāā tōōyīāā fɔ̍ŋndu̍a̍a̍ tu̍a̍a̍ ka̍ŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā ka̍ŋ, a̍ sāā 
ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ ka̍ŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ sa̍lāa̍ a̍ sa̍lā 
tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī tūwāā le̍ la̍ŋ 
sōlīo̍o̍ yɛ̍. 

25Ndu̍yɛ̍ vɛ̍lɛ̄ lā nɔ̄ mī sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ sa̍lālā 
lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ sa̍lā 
mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

26“ ‘O̍ pāa̍le̍ ŋu̍ɛ̍ɛ̍nu̍le̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ nāūwāā tōōyīāā 
fɔ̍ŋndu̍a̍a̍ ā ŋɔ̄ma̍hīɔ̍ɔ̍lu̍, a̍ sāā ko̍ndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ fɔ̍ŋndu̍a̍a̍, a̍ 
chi̍i̍ yɔ̄ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 

27Nāūwāā tōōyīāā fɔ̍ŋndu̍a̍a̍ ŋɔ̄ma̍hīɔ̍u̍lu̍a̍a̍ ka̍ŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā ka̍ŋ, a̍ 
sāā ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ ka̍ŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ sa̍lāa̍ a̍ 
sa̍lā tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī tūwāā le̍ la̍ŋ 
sōlīo̍o̍ yɛ̍. 

28Ndu̍yɛ̍ vɛ̍lɛ̄ lā nɔ̄ mī lā sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ 
sa̍lālā lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ 
sa̍lā mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

29“ ‘O̍ ko̍ŋ kɔ̍ɔ̍lī, o̍ pāa̍le̍ ŋɔ̍mpu᷅m nde̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ 
nāūwāā tōōyīāā fɔ̍ŋndu̍a̍a̍ ā ŋɔ̄ma̍a̍, a̍ sāā ko̍ndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ 
fɔ̍ŋndu̍a̍a̍, a̍ chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ 
o̍ sɔ̄ŋ te̍. 

30Ndu̍yɛ̍ nāūwāā tōōyīāā fɔ̍ŋndu̍a̍a̍ ŋɔ̄ma̍a̍ ka̍ŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā ka̍ŋ, a̍ 
sāā ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ ka̍ŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ sa̍lāa̍ a̍ 
sa̍lā tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī tūwāā le̍ la̍ŋ 
sōlīo̍o̍ yɛ̍. 

31Ndu̍yɛ̍ vɛ̍lɛ̄ lā nɔ̄ mī lā sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ 
sa̍lālā lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ 
sa̍lā mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

32“ ‘O̍ pāa̍le̍ ŋɔ̍mmɛ̍ūle̍ŋ chōo̍, lā nɔ̄ mī lā sōli̍ sa̍lālā lūāmāāla̍ŋ a̍ nāūwāā tōōyīāā 
fɔ̍ŋndu̍a̍a̍ ā ŋɔ̍mmɛ̍ū, a̍ sāā ko̍ndu̍a̍a̍ ā ŋīɔ̍ɔ̍ŋ, ndu̍yɛ̍ a̍ sāā ko̍ndu̍a̍a̍ fɔ̍ŋndu̍a̍a̍, a̍ 
chi̍i̍ wɔ̄sīo̍o̍ ō pīlɛ̍ wa̍ tɔ̍ a̍ ā hīɔ̍ɔ̍lu̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 

33Ndu̍yɛ̍ nāūwāā tōōyīāā fɔ̍ŋndu̍a̍a̍ ŋɔ̍mmɛ̍ūwāā kāŋ ni̍, a̍ sāā ko̍ndu̍a̍a̍ ŋi̍ɔ̍ɔ̍ŋāā 
ka̍ŋ, a̍ sāā ko̍ndu̍a̍a̍ fɔ̍ŋndu̍a̍a̍ tɔ̍ a̍ ā hīɔ̍ɔ̍lu̍a̍a̍ ka̍ŋ, ō kɛ᷅ o̍ kɛ᷅ lā nɔ̄ mī lā so̍li̍ ndu̍ 
sa̍lāa̍ a̍ sa̍lā tɔ̄lɔ̄ɔ̄ ku̍llo̍ lātūlu̍, ndu̍yɛ̍ a̍ sa̍lā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī 
tūwāā le̍ la̍ŋ sōlīo̍o̍ yɛ̍. 

34Ndu̍yɛ̍ vɛ̍lɛ̄ lā nɔ̄ mī lā sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ 
sa̍lālā lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ 
sa̍lā mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

35“ ‘O̍ pāa̍le̍ ŋɔ̄ma̍a̍le̍ŋ chōo̍, nya̍ kpo̍u̍ lā nɔ̄ mī lā chūūŋgi̍āŋ na̍a̍ pi᷅lɛ̍ le̍ ya̍ Mɛ̍lɛ̄ka̍ 
sōōlūūwo̍. Pāa̍le̍ le̍ŋ wānā o̍ wānā nɔ̍ mbō tōsa̍ wa̍li̍ o̍ wa̍li̍ le̍. 

36Pāa̍le̍ le̍ŋ, lā nɔ̄ mī lā sōli̍ sa̍lālā lūāmāā la̍ŋ a̍ nāū tōōyē fɔ̍ŋndɔ̍ɔ̍ ō pīlɛ̍, ndu̍yɛ̍ a̍ 
sāā ko̍ndo̍o̍ ō pīlɛ̍, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ fɔ̍ŋndu̍a̍a̍ a̍ chi̍i̍ wɔ̄sīo̍o̍ ō pīlɛ̍ wa̍ ā 
ŋɔ᷄mmɛ̍ū o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍. Ndu̍yɛ̍ chɔ̄lūa̍a̍ ha̍ā ā nɔ̍ mā nɔ̄ sɔ̄ŋ o̍ sɔ̄ŋ te̍. 
Sa̍lāla̍ŋ nda᷅ŋ tē chūŋ ndɔ̄ɔ̍ ō kōma̍l ya̍ Mɛ̄lɛ̄ka̍ Ya̍a̍wɛ̄ɛ̄ pɛ̍, ō hīni̍ kɔ̄l ta̍u̍ nyɛ̄ kɛ̄ndɛ̄ 
kɛ̍ndɛ̄. 

37Ndu̍yɛ̍ nāū tōōyē fɔ̍ŋndɔ̍ ko̍ŋ ni̍, a̍ sāā ko̍ndo̍ ko̍ŋ, o̍ ko̍ŋ kɔ̍ɔ̍lī, a̍ sāā ko̍ndu̍a̍a̍ 
fɔ̍ŋndu̍a̍a̍ ŋɔ̍mmɛ̍ūwāā ka̍ŋ, ō kɛ᷅ o̍ kɛ᷅, lā nɔ̄ mī lā sōli̍ nda̍ sa̍lāla̍ŋ lātūlu̍ a̍ sa̍lālā 
tɔ̄lɔ̄ɔ̄ ku̍llo̍, ndu̍yɛ̍ a̍ sa̍lālā mūɛ̄īmā mākīle̍pīi̍ya̍ŋ mɛ̄ɛ̍ i̍ cho̍ ī tūwāā le̍ la̍ŋ sōlīo̍o̍ 
yɛ̍. 

38Ndu̍yɛ̍ vɛ̍lɛ̄ lā nɔ̄ mī lā sōli̍ chūīŋ tōōyōo̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, ō fūla̍ o̍ 
sa̍lālā lūāmāālā nya̍ nɔ̄ mī lā sōli̍ lēpāa̍ o̍ lēpāa̍ lātūlu̍ a̍ sālālā tɔ̄lɔ̄ɔ̄ ku̍llo̍, ndu̍yɛ̍ a̍ 
sa̍lā mūɛ̄īmā mākīle̍pīi̍ya̍ŋ ndo̍ kɔ̄ɔ̄lī. 

39“ ‘Ō fūla̍ o̍ sa̍lālā nya̍ chūā bu̍ŋga᷄ŋ o̍ ya̍ Mɛ̄lɛ̄ka̍ lo̍ le̍ sōlīo̍o̍ la̍ŋ kɔ̄ɔ̄lī, ndu̍yɛ̍ a̍ 
sa̍lālā nya̍ pi̍la̍ kɛ̄ɛ̄sīāā a̍ kɔ̄ltā nyāla̍ŋ nda̍ŋ, lā nɔ̄ mī lā wa̍ sa̍lāla̍ŋ nda᷅ŋ sōlīo̍o̍ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍ a̍ te̍le̍ŋnda̍ nyāla̍ bɔ̄ŋa᷅ŋnda̍ŋ, la̍ŋ la̍ yɔ̍nūŋ ni̍ māā sa̍lālā 
lūāmāāla̍ŋ nda᷅ŋ, a̍ sa̍lālā tɔ̄lɔ̄ɔ̄ ku̍llo̍, a̍ sa̍lālā mūɛ̄īmā mākīle̍pīi̍ya̍ŋ, ndu̍yɛ̍ a̍ sa̍lālā 
kɔ̄l nyūlūla̍ŋ.’ ” 

40Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē, mi̍ Mūu̍sē o̍ di̍mūl I̍sɔ̄lūɛ̍i̍ya̍ 
ndu̍ kpo̍u̍. 

Nɔ̍mbāā 30 

Sāwāla̍ŋ a̍ būŋga᷄ŋ chūa̍a̍ o̍ Mɛl̄ɛk̄a̍ lo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl wānāa̍ wa̍ yu̍ŋgu̍la̍ I̍sɔ̄lūɛ̍i̍ chīla̍ŋ nda̍ āā, “Nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, 

2‘Wānā o̍ wānā tē a̍ chu̍a̍ būŋgɛ̄i̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ pɛ̍ le̍ īsɔ̄ɔ̍ o̍ īsɔ̄ɔ̍ to̍sā, 
kɛ̄lɛ̄ŋgāā mā chu̍a̍ būŋgɛ̄ī kālā kāla̍ mā me̍na̍ŋ o̍ ya̍ Mɛ̍lɛ̄ka̍ lo̍ le̍ nyɛ̄ yɔ̄ŋgū pɛ̍, a̍ 
nɔ̍ mā tɛ̍ɛ̍mbu̍u̍ būŋgɛ̄ī kēŋ te̍, ā nɔ̄ mā lo̍ o̍ dīōmndē nūmnde̍ŋ chōo̍ mā to̍sa̍ nyɛ̄ 
ŋ̄ chūa̍ būŋgɛ̄i̍ yo̍. 

3“ ‘Mī ī yɔ̄nu̍ŋ dɔ̍ɔ̍ mī chūāāmbɔ̄ lāāndōo̍ o̍ cho̍ wɔ̄ o̍ fi̍nyā ndɔ̄ lo̍ chi̍ɛ̍ī ni̍ŋ ndo̍ ō 
chūa̍ būŋgɛ̄i̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍ īsɔ̄ɔ̍ to̍sā, kɛ̄lɛ̄ŋgāā mbō mēna̍ŋ o̍ ya̍ Mɛ̄lɛ̄ka̍ 
lo̍ le̍ nyɛ̄ yɔ̄ŋgū. 

4Tē ō wa̍ pɛ̍ mī chūāāmbɔ̄ lāāndū kōŋ fi̍nyā ndɔ̄ o̍ tu̍e̍ī a̍ būŋgɛ̄ī chūā ndɔ̄ɔ̍ ō chūa̍ 
ve̍ o̍kɔ̄ɔ̄, kɛ̍ mbō kūūna̍ chu̍a̍ ndɔ̄ɔ̍ le̍ pɛ̍, būŋgɛ̄ī chūā ndɔ̄ɔ̍ ō chu̍a̍ ke̍ŋ nde̍, chūā 
ndɔ̄ ko̍ŋ ō nɔ̄ mbō pēēlu̍ ndi̍. 

5Kɛ̍ tē chūāāmbɔ̄ lāāndū kōŋ fi̍nyā ndɔ̄ o̍ tu̍e̍ī ndu̍ būŋgɛ̄i̍ chūa̍a̍ pɛ̍ mbō kūūna̍ 
ndu̍, mɛ̄ɛ̍ būŋgɛ̄ī kēŋ ī cho̍ ndu̍ kūēē le̍. Ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍lā mī ma̍l ndu̍ le̍ nyɛ̄ 
o̍ to̍sa̍ ko̍ŋ ndo̍, fo̍ndōle̍, le̍ mɛ̄ɛ̍ fi̍nyā ndɔ̄ o̍ ku̍u̍na̍ ndu̍ yɛ̍. 

6“ ‘Mī ī yɔ̄nu̍ŋ dɔ̍ɔ̍ mī wānā la̍nɔ̍ɔ̍ ho̍ō ō chūa̍ būŋgɛ̄i̍, ɔ̄ɔ̄ mbō lo̍ sūɛ̍i̍ mbō chūa̍ 
būŋgɛ̄ī o̍ ve̍ kɔ̍l le̍ chūā le̍ ve̍, kɛ̍ mbō hu᷄ŋ cha᷅l ni᷅ŋ o̍ nɔ̄ɔ̍. 

7Mī pɔ̍nɔ̍ ndɔ̄ ko̍ŋ ō tūēī a̍ būŋgɛ̄i̍ he̍ī o̍kɔ̄ɔ̄, kɛ̍ mbō kūūna̍ ndu̍ le̍, mɛ̄ɛ̍ chūā kōŋ ō 
nɔ̄ mbō wa̍ o̍ būŋgɛ̄ī kēŋ bɛ̄ŋgu̍, mɛ̄ɛ̍ mbō pēēlu̍ ndi̍. 

8Kɛ̍ tē pɔ̍nɔ̍ ndɔ̄ o̍ tu̍e̍ī a̍ ndi̍ o̍kɔ̄ɔ̄ pɛ̍, mbō kūūna̍ ndu̍, mɛ̄ɛ̍ būŋgɛ̄ī kēŋ ī fāŋa̍ŋ ndu̍ 
kūēē. Ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍lā mī ma̍l ndu̍ le̍ nyɛ̄ o̍ to̍sa̍ wo̍. 

9“ ‘Tē wānā la̍nɔ̍ pɔ̍nɔ̍ ndɔ̄ vi᷅ ō nɔ̍ lɛ̍ pɔ̍nɔ̍ le̍ wo̍, ɔ̄ɔ̄ wānā la̍nɔ̍ kɛ̍ɛ̍ ho̍ō nɔ̄ɔ̍ wo̍, ō 
chūa̍ ībūŋgā o̍ ībūŋgā le̍ īsɔ̄ɔ̍ o̍ īsɔ̄ɔ̍ to̍sā pɛ̍, wānā la̍nɔ̍ ko̍ŋ ō nɔ̄ mbō pēēlu̍ būŋgɛ̄ī 
kēŋ. 

10“ ‘Mī ī yɔ̄nu̍ŋ dɔ̍ɔ̍ mī wānā la̍nɔ̍ cho̍ o̍ nɔ̄ɔ̍ wo̍ ō chūa̍ būŋgɛ̄i̍ o̍ ya̍ Mɛ̍lɛ̄ka̍ lo̍, ɔ̄ɔ̄ 
mbō chūa̍ būŋgɛ̄i̍ le̍ nyɛ̄ yɔ̄ŋgū, mbō mēna̍ŋ o̍ ya̍ Mɛ̍lɛ̄ka̍ lo̍. 

11Mī pɔ̍nɔ̍ ndɔ̄ o̍ tu̍e̍ī a̍ būŋgɛ̄i̍ he̍ī o̍kɔ̄ɔ̄ kɛ̍ mbō kūūna̍ ndu̍ le̍, mɛ̄ɛ̍ chūā kōŋ ō nɔ̄ 
mbō wa̍ o̍ būŋgɛ̄ī kēŋ bɛ̄ŋgu̍, mɛ̄ɛ̍ mbō pēēlu̍ ndi̍. 

12Kɛ̍ tē pɔ̍nɔ̍ ndɔ̄ o̍ tu̍e̍ī a̍ ndi̍ o̍kɔ̄ɔ̄ pɛ̍, mbō kūūna̍ ndu̍, mɛ̄ɛ̍ būŋgɛ̄ī kēŋ ī fāŋa̍ŋ 
ndu̍ kūēē. Ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍lā mī ma̍l ndu̍ le̍ nyɛ̄ o̍ to̍sa̍ ko̍ŋ ndo̍, fo̍ndōle̍, le̍ 
mɛ̄ɛ̍ pɔ̍nɔ̍ ndɔ̄ o̍ ku̍u̍na̍ ndu̍ yɛ̍. 

13Chūā kōŋ pɔ̍nɔ̍ ndɔ̄ o̍ nɔ̍ di̍ mbō tɛ̄ɛ̄mbu̍u̍ būŋgɛ̄ī kēŋ, ndu̍yɛ̍ ō nɔ̄ di̍ mbō tōsa̍ 
mī būŋgɛ̄ī kēŋ ī pēēlu̍ŋ. 

14Kɛ̍ tē pɔ̍nɔ̍ ndɔ̄ o̍ tu̍e̍ī a̍ būŋgɛ̄ī la̍a̍ndɔ̄ o̍ chu̍a̍ ke̍ŋ nde̍ o̍kɔ̄ɔ̄ pɛ̍, mbō nīīlu̍ pāa̍le̍ 
le̍ŋ kpɛ᷅ŋ mbō kūūna̍ la̍a̍ndɔ̍ le̍, mɛ̄ɛ̍ chūā kōŋ pɔ̍nɔ̍ ndɔ̄ o̍ chi̍i̍ chɛ̄lɔ̄ɔ̄ a̍ būŋgɛ̄ī kēŋ 
o̍kɔ̄ɔ̄, fo̍ndōle̍, ō tūēī a̍ ndi̍ o̍kɔ̄ɔ̄ ō kūūna̍ ndu̍ le̍. Chūā kōŋ ō nɔ̄ mbō pēēlu̍ būŋgɛ̄ī 
kēŋ. 

15Tē pɔ̍nɔ̍ ndɔ̄ o̍ tu̍e̍ī a̍ būŋgɛ̄ī kēŋ o̍kɔ̄ɔ̄ pɛ̍, mbō lo̍ chūmndo̍ ha̍a̍a̍ mī pāa̍le̍ le̍ŋ lē 
hīōū ma̍lāŋ o̍ ku̍u̍nā la̍a̍ndɔ̍ pɛ̍, mɛ̄ɛ̍ pɔ̍nɔ̍ ndɔ̄ ndu̍ tɔ̍ɔ̍ya̍ŋ būŋgɛ̄ī kēŋ ī wā cho̍o̍ 
ni̍.’ ” 

16Sāwāla̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū a̍ būŋgāŋ chūa̍a̍ŋ o̍kɔ̄ɔ̄ la̍ŋ, la̍ŋ cho̍ la̍ŋ ni̍. Pɔ̍nɔ̍ɔ̍ a̍ 
la̍nɔ̍ɔ̍ tɛ̄ɛ̄ŋ ni̍, a̍ fi̍nyāa̍ nda̍ chūā ndɔ̄ la̍a̍ndōo̍ tɛ̄ɛ̄ŋ, o̍ cho̍ wɔ̄ fi̍nyā ndɔ̄ o̍ bā bɛ̄ŋgu̍ 
wo̍, sāwāla̍ŋ nda᷅ŋ la̍ŋ la̍ cho̍ a̍ būŋgāŋ nda̍ chūā wo̍ŋ o̍kɔ̄ɔ̄ ni̍. 

Nɔ̍mbāā 31 

Is̍ɔl̄ūɛi̍y̍a̍ sɔŋ̄ga̍ a̍ wāŋnda̍ Mid̍īāŋ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Mi̍ŋgu̍l wa᷅ŋnda̍ Mi̍dīāŋ māa̍, le̍ nyɛ̄ nda̍ tōsa̍ a̍ I̍sɔ̄lūɛ̍i̍ya̍ wo̍. Ndu̍yɛ̍ tē a̍ chi̍i̍ nda̍ 
māa̍ ko̍ŋ mīŋgūl pɛ̍, ā nɔ̄ le̍ wūo̍o̍.” 

3Mi̍ Mūu̍sē o̍ lo᷅ o̍ ko̍ŋ mbo̍ dīmūl wāŋnda̍ I̍sɔ̄lūɛ̄ī āā, “Lā bɛ̄ɛ̄ndi̍a̍a̍ pu̍a̍a̍ nyāa̍ 
chɔ̄ūwa̍ le̍ kɔ̄la̍ŋ sɔ̍ŋgɔ̄ɔ̍ a̍ wāŋnda̍ Mi̍dīāŋ, mī ŋ̄ mīŋgu̍l nda̍ māa̍ le̍ nyɛ̄ nda̍ tōsa̍ 
a̍ Mɛ̄lɛ̄ka̍ Ya̍a̍wɛ̄ɛ̄ wo̍. 

4Lā hɛ̄li̍ pu̍a̍a̍ chɔ̄ūwa̍ o̍ yu̍ŋgu̍la̍ I̍sɔ̄lūɛ̍i̍la̍ŋ tɛ̄ɛ̄ŋ, yu̍ŋgu̍ o̍ yu̍ŋgu̍ pūa̍a̍ chɔ̄ūwa̍ wāa̍ 
ō pīlɛ̍.” 

5O̍ ko̍ŋ, mi̍ wāŋnda̍ I̍sɔ̄lūɛ̄ī a̍ hɛ̍lī pūa̍a̍ chɔ̄ūwa̍ wāa̍la̍ŋ tɔ̍ a̍ lā tīɔ̍ɔ̍ŋ yu̍ŋgu̍la̍ 
I̍sɔ̄lūɛ̍i̍la̍ŋ tɛ̄ɛ̄ŋ, yu̍ŋgu̍ o̍ yu̍ŋgu̍ pūa̍a̍ chɔ̄ūwa̍ wāa̍ ō pīlɛ̍. 

6Pūa̍a̍ chɔ̄ūwāā Mūu̍sē o̍ hɛ̍li̍ ha̍ā o̍ yu̍ŋgu̍ o̍ yu̍ŋgu̍ cho̍o̍ wāa̍ ō pīlɛ̍ wa̍, mbo̍ vīām 
nda̍ o̍ chɔ̄ūwo̍. Fi̍ni̍ha̍a̍sī, po̍ Ɛ̄li̍a̍a̍sā wānā so̍līāā lāsa̍lāa̍, ndu̍ si̍m nda̍ lāchī ni̍ mbo̍ 
kūā a̍ nda̍ o̍ chɔ̄ūwo̍, lātūlu̍ a̍ nyɛ̄m dīāndāa̍ wa̍ o̍ fo̍nda̍ Mɛ̄lɛ̄ka̍a̍ le̍ Mɛ̄lɛ̄ka̍ 
dīōmndo̍ nyūnāa̍ a̍ mu̍ŋ ndo̍ŋ, ndu̍yɛ̍ a̍ pūtɛ̍nɛ̍i̍la̍ chɔ̄ūla̍ wa̍ le̍ hɔ̄ŋndo̍ le̍ pūa̍a̍ 
chɔ̄ūwa̍ dīmūllo̍ le̍ ya̍a̍mɔ̍ɔ̍wa̍a̍ chīŋa̍la᷅ŋndo̍ la̍ŋ. 

7Mi̍ I̍sɔ̄lūɛ̍i̍ya̍ ā kɔ̍ chi᷅ŋa̍la᷅ŋ Mi̍dīāŋnda̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍, ndu̍yɛ̍ 
ma̍ yām nda̍ o̍ ko̍ŋ kɔ̍ɔ̍lī, ma̍ dīū wāŋ pīāāndūa̍a̍ Mi̍dīāŋ kpo̍u̍. 

8Māsāā bɛ̍ndūāā ŋūɛ̍ɛ̍nu̍a̍a̍ Mi̍dīāŋ bɛ̍ɛ̍ ma̍ dīū nda̍ kpo̍u̍ a̍ mɔ̄ɔ̄ŋ fāŋndo̍ŋ, nda̍ 
yɔ̍nūŋ ni̍ māā I̍vī, a̍ Lu̍ɛ̍kɛ̄m, a̍ Sɔ̍ū, a̍ Hɔ̍ɔ̄, ndu̍yɛ̍ a̍ Lu̍ɛ̍bā. O̍ ko̍ŋ kɔ̍ɔ̍lī, ma̍ dīī vɛ̄lɛ̄ 
Be̍la᷅m, po̍ Bi̍ɔ̍ɔ̄ wo̍. 

9O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ bi̍ū wāŋ lāāndūa̍a̍ Mi̍dīāŋ, a̍ chɛ̄lɛ̄kpi̍a̍a̍ wa̍ lo̍ŋ 
nda̍ ma̍ kūānu᷄ŋ a̍ nda̍. Ndu̍yɛ̍ nāūwāā ndāa̍ bɛ̍ɛ̍, a̍ sāa̍ ndāa̍, a̍ chūīŋāā ndāa̍, ma̍ 
bīū nda̍ kpo̍u̍ ma̍ kūānu᷄ŋ a̍ nda̍, lātūlu̍ a̍ nyɛ̄m kɛ̄ndɛ᷄ŋ wa̍ Mi̍dīāŋ ndo̍ŋ kpo̍u̍. 

10Kɛ̍ chi̍e̍e̍ŋ bɛ̍ndūŋ wāŋnda̍ Mi̍dīāŋ kpo̍u̍, a̍ dɔ̍ɔ̍ŋgɔ̍lā ndāla̍ŋ, mi̍ wāŋnda̍ I̍sɔ̄lūɛ̄ī 
a̍ lu̍ām kpo̍u̍. 

11Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ pu̍ŋga̍ Mi̍dīāŋ ma̍ kūānu᷄ŋ a̍ mu̍ŋ kpo̍u̍, lātūlu̍ a̍ 
wānāā nda̍ bīu̍ wa̍ ndu̍yɛ̍ a̍ chɔ̄lūa̍a̍. 

12Nyɛ̄m wāŋnda̍ I̍sɔ̄lūɛ̍i̍ a̍ pu̍ŋga̍ mu̍ŋ ndo̍ŋ, a̍ wāŋndā chīe̍e̍ya̍a̍ nda̍ bīu̍ wa̍, lātūlu̍ 
a̍ chɔ̄lūa̍a̍, ma̍ kɔ̍ do̍u̍nu᷄ŋ Mūu̍sē ko̍na̍, nda̍ Ɛ̄li̍a̍a̍sā, wānā so̍līāā lāsa̍lāa̍, ndu̍yɛ̍ a̍ 
ku̍ndā I̍sɔ̄lūɛ̍i̍ya̍a̍ tu̍a̍a̍ kpo̍u̍. I̍sɔ̄lūɛ̍i̍ya̍ ā wa̍ o̍ dɔ̍ɔ̍ŋgɔ̍ɔ̍ o̍ dɛ̍ŋgbɔ̍ɔ̍ Mo̍wa̍bī bā 
pāa̍le̍ŋ lē chāŋndo̍, Chɔ̍ɔ̍dāŋ i̍kɛ̍i̍, Chɛ̄lu̍i̍kō wa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē dēl lo̍. 

13-14Mɛ̄ɛ̍ pūa̍a̍ chɔ̄ūwa̍ ha̍ā ā chɛ᷄ŋ o̍ chɔ̄ūwo̍ lāchi̍, Mūu̍sē ni̍, Ɛ̄li̍a̍a̍sā, wānā so̍līāā 
lāsa̍lāa̍ ni̍, a̍ wa̍ŋ bɛ̄ndūāā I̍sɔ̄lūɛ̍i̍ya̍, ma̍ kūā nāa̍ pūa̍a̍ chɔ̄ūwa̍ ha̍ā ā wa̍ ā dīīna᷄ŋ 
o̍ dɔ̍ɔ̍ŋgɔ̍ɔ̍ īkɛ̄i̍ ya̍. Mi̍ Mūu̍sē o̍ kɔ̍ do̍u̍nu᷄ŋ wa̍nāa̍ wa̍ ku̍ndālā pūa̍a̍ chɔ̄ūwāā yɛ̍ 
yi̍a̍a̍ ha̍ā bōlle̍ wa̍ tu̍mbe̍ ta̍u̍ ta̍u̍, a̍ wa̍ pūa̍a̍ chɔ̄ūwa̍ bōlle̍, wāa̍la̍ŋ a̍ kɛ̄mɛ̄la̍ŋ nda̍. 

15Mi̍ Mūu̍sē o̍ nyu̍nā nda̍ āā, “Vɛ᷅ mi̍ lā mɛ̄ī wāŋ lāāndūa̍a̍ kpo̍u̍ yo̍o̍mū? 

16Wāŋ lāāndūa̍a̍ ha̍ā nda̍ to᷅l nyɛ̄ Be̍la᷅m o̍ di̍mi̍ wo̍ kɔ̄ɔ̄lī ni̍, ma̍ tōsā mi̍ wāŋnda̍ 
I̍sɔ̄lūɛ̍i̍ a̍ so̍lī Mɛ̄lɛ̄ka̍ Ya̍a̍wɛ̄ɛ̍ dīōm o̍ Pēmbīī Pi̍ɔ̍ɔ̄ve̍, ma̍ mūli᷄ŋ Ba̍a̍l sōōlūūwo̍ māā 
mɛ̄lɛ̄ka̍ nda̍. Ndu̍yɛ̍ le̍ nyɛ̄ nda̍ tōsa̍ ko̍ŋ ndo̍, mi̍ nāā kpūndɛ̍ bɛ̄ndōo̍ ō tūāl wānāa̍ 
Mɛ̄lɛ̄ka̍ Ya̍a̍wɛ̄ɛ̄ wa̍ chōo̍. 

17Le̍la̍ŋ chɛ̄lɛ̄kpi̍a̍a̍ nya̍ hīŋ ha̍ā wa̍, ā pīāāndūa̍a̍ ki̍nɛ̍i̍ lā dīu̍ nda̍, o̍ ko̍ŋ kɔ̍ɔ̍lī, wāŋ 
lāāndūa̍a̍ si̍nā ni᷅ŋ sūɛ̍i̍ wānā pɔ̍nɔ̍ wa̍ ki̍nɛ̍i̍ nda̍ bɛ̍ɛ̍ mī lā dīu̍ nda̍ kpo̍u̍. 

18Kɛ̍ wāŋ lāāndūa̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍, mī lā mɛ̄i̍ ka̍ŋ le̍ nya̍ pi̍la̍. 

19Ndu̍yɛ̍ ō fūla̍ o̍ ko̍ŋ kɔ̍ɔ̍lī, nya̍ wa̍ ha̍ā o̍ chɔ̄ūwo̍ wa̍ ki̍nɛ̍i̍, wānā o̍ wāna̍ kɔ̍ di̍ī 
wāŋndo̍, kɛ̄lɛ̄ŋgāā mbo̍ pīla᷄ŋ wa̍nā vi̍lɛ̍i̍yo̍, wānāā kāŋ ki̍nɛ̍i̍ ā nɔ̄ mā wa̍ o̍ dɔ̍ɔ̍ŋgɔ̍ɔ̍ 
īkɛ̄i̍ na̍nu᷄ŋ le̍ pālɛ̍i̍ ī ŋɔ᷄mmɛ̍ū. O̍ pāa̍le̍ ya̍a̍ ndɔ̄le̍ŋ chōo̍ ndu̍yɛ̍ a̍ o̍ pāa̍le̍ 
ŋɔ̍mmɛ̍ūle̍ŋ chōo̍, wānāā kāŋ ā nɔ̄ mā dīndi̍ nda̍ pi̍la̍ ndu̍yɛ̍ mā dīndi̍ vɛ̄lɛ̄ wāŋ 
lāāndūāā nya̍ hīŋ o̍ bīyɔ̄ɔ̍ ni᷄ŋ nda̍ Mɛ̄lɛ̄ka̍ o̍ hɔ̄l. 

20O̍ ko̍ŋ kɔ̍ɔ̍lī, ā nɔ̄ vɛ̄lɛ̄ mā dīndi̍ nyɛ̄lā ndāla̍ chu̍ɛ̍i̍ya᷄ŋnda̍ŋ, ndu̍yɛ̍ a̍ nyɛ̄ o̍ nyɛ̄ 
nda̍ nɔ̄ mbo̍ wā ō tōōsīāā a̍ yāu̍ chɔ̄lōo̍, kɛ̄lɛ̄ŋgāā a̍ yīīŋīī chūīŋnde̍, ɔ̄ɔ̄ yɔ̄mndo̍.” 

21O̍ ko̍ŋ kɔ̍ɔ̍lī, mi̍ Ɛ̄li̍a̍a̍sā, wānā so̍līāā lāsa̍lāa̍ ō dīmūl pūa̍a̍ fu̍la̍ ha̍ā o̍ chɔ̄ūwo̍ wa̍ 
āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l vɛ̄lɛ̄ Mūu̍sē māā lā nɔ̄ mī lā tōsa̍ wo̍ ndu̍ cho̍ ho̍ō 
ni̍. 

22-23Nyɛ̄ o̍ nyɛ̍ cho̍ ō ŋu̍ē le̍, mbo̍ wā ō tōōsīāā a̍ īko̍o̍līi̍, kɛ̄lɛ̄ŋgāā a̍ ka̍ni̍i̍ hu̍mbū, 
kɛ̄lɛ̄ŋgāā a̍ chīli̍ŋi̍i̍ būlɔ᷄ŋsīi̍, ɔ̄ɔ̄ a̍ īchīli̍ŋ, ɔ̄ɔ̄ a̍ chīli̍ŋi̍i̍ hu̍mbūi̍ cho̍ nu̍a̍ā bɛ̄kū bɛ̄kū 
ve̍, ɔ̄ɔ̄ a̍ li̍īye̍, mi̍ lā fūlā a̍ ndu̍ o̍ chɔ̄ūwo̍, lā nɔ̄ mī lā kēēku̍ ndu̍ o̍ yīŋ le̍ mī lā dīndi̍ 
ndu̍. Ndu̍yɛ̍ o̍ ko̍ŋ kɔ̍ɔ̍lī, lā nɔ̄ vɛ̄lɛ̄ mī lā dīndi̍ ndu̍ a̍ mɛ̄ŋma̍ cho̍ le̍ nyɔ̄ɔ̍ dīndīo̍o̍ 
mbō sīmnu᷄ŋ o̍ di̍a̍ndāā Mɛ̄lɛ̄ka̍ o̍ hɔ̄l la̍ŋ. Ndu̍yɛ̍ nyɛ̄ o̍ nyɛ̄ ŋu̍ā, ndu̍ bɛ̍ɛ̍ lā nɔ̄ mī 
lā dīndi̍ ndu̍ a̍ mɛ̄ŋma̍ cho̍ le̍ nyɔ̄ɔ̍ dīndīo̍o̍ mbō sīmnu᷄ŋ o̍ di̍a̍ndāā Mɛ̄lɛ̄ka̍ o̍ hɔ̄l 
la̍ŋ. 

24O̍ pāa̍le̍ ŋɔ̍mmɛ̍ūle̍ŋ chōo̍, nya̍ nɔ̍ ka̍ŋ le̍ dīndīo̍o̍ sɔ̄lāa̍ wa̍ ki̍nɛ̍i̍, lā nɔ̄ mī lā tɔ̄ɔ̄ 
nyɛ̄lā nyāla̍ chu̍ɛ̍i̍ya᷄ŋnda̍ŋ. O̍ ko̍ŋ, mī lā sīmnu᷄ŋ a̍ di̍a̍ndāā Mɛ̄lɛ̄ka̍ o̍ hɔ̄l, mī lā 
mīīŋgu̍ ni̍ko̍ o̍ dɔ̍ɔ̍ŋgɔ̍ɔ̍ ni᷄ŋ.” 

A̍ mɛɛ̄ ̍Is̍ɔl̄ūɛi̍y̍a̍ pīɔu̍̍ nyɛm̄ nda̍ pūŋga̍ o̍ chɔū̄wo̍ wo̍ŋ yɛ ̍
25Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

26“Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ fu̍la̍ o̍ chɔ̄ūwo̍, lātūlu̍ a̍ wāŋnda̍ chīe̍e̍ya̍ ndu̍yɛ̍ a̍ 
chɔ̄lūa̍a̍, nūm ni̍, Ɛ̄li̍a̍a̍sā wānā so̍līāā lāsa̍lāa̍, a̍ wāŋ bɛ̄ndūāā I̍sɔ̄lūɛ̍i̍ya̍ lā nɔ̄ mī lā 
chɔ᷄m mu̍ŋ bōllē pīlɛ̍. 

27Tē lā chɔ᷄m nyɔ̄ɔ̍ŋ mu᷅ŋ pɛ̍ a̍ wāŋndā chīe̍e̍ya̍ ndu̍yɛ̍ a̍ chɔ̄lūa̍a̍, lā pīɔ̍u̍ mu̍ŋ tɛ̄ɛ̄ŋ 
ku̍ndāla̍ŋ lā tīɔ̍ɔ̍ŋ, ku̍ndāa̍ pīlɛ̍ le̍ so̍vɛ̄i̍ya̍a̍ ku̍ɛ̄ o̍ chɔ̄ūwo̍ wa̍, ku̍ndāa̍ pīlɛ̍ le̍ 
wāŋnda̍ I̍sɔ̄lūɛ̄ī kpo̍u̍. 

28Ku̍ndā so̍vɛ̄i̍ya̍ ō chō sɔ̄lā wo̍, lā nɔ̄ mī lā sōli̍ o̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍ lēchōo̍. 
Wāŋndā chīe̍e̍ya̍a̍ nda̍ chō sɔ̄lā wa̍ ni̍, nāūwāā nda̍ chō sɔ̄lā wa̍ ni̍, sōfɛ̍li̍a̍a̍ ni̍, a̍ 
sāa̍, a̍ chūīŋnda̍, o̍ kɛ̄mɛ̄ le̍ ŋu̍ɛ̍ɛ̍nu̍ o̍ kɛ̄mɛ̄ le̍ ŋu̍ɛ̍ɛ̍nu̍ cho̍o̍, lā nɔ̄ mī lā fāŋa̍ ō pīlɛ̍ 
mī ndu̍ wa̍ le̍ Mɛ̄lɛ̄ka̍. 

29Tē lā fāŋa̍ wānāā pīlɛ̍ŋ pi̍lɛ̍ŋa̍a̍ ka̍ŋ pɛ̍, a̍ chɔ̄lūāā kāŋ, lā ke᷄ Ɛ̄li̍a̍a̍sā, wānā so̍līāā 
lāsa̍lāa̍, ā wa̍ le̍ Mɛ̄lɛ̄ka̍ Ya̍a̍wɛ̄ɛ̄ māā kē. 

30O̍ ko̍ŋ kɔ̍ɔ̍lī, ku̍ndā wāŋnda̍ I̍sɔ̄lūɛ̄ī a̍ cho̍ sɔ̄la̍ wo̍ bɛ̍ɛ̍, wāŋndā chīe̍e̍ya̍a̍ ni̍, 
nāūwāā nda̍ chō sɔ̄lā wa̍ ni̍, sōfɛ̍li̍a̍a̍ ni̍, a̍ sāa̍, a̍ chūīŋnda̍, o̍ be̍le̍-ŋu̍ɛ̍ɛ̍nu̍ o̍ be̍le̍-
ŋu̍ɛ̍ɛ̍nu̍ cho̍o̍, lā nɔ̄ mī lā fāŋa̍ ō pīlɛ̍ mī ndu̍ wa̍ le̍ ya̍ Mɛ̄lɛ̄ka̍. Ā nya̍ chō ka̍ŋ fa̍ŋā 
lēchōo̍ wa̍ ki̍nɛ̍i̍, lā nɔ̄ mī ke᷄ Li̍va̍īya̍, a̍ cho̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
a̍ nya̍ lātūlu̍ wo̍ māndāa̍ wa̍.” 

31O̍ ko̍ŋ kɔ̍ɔ̍lī, mi̍ Mūu̍sē nda̍ Ɛ̄li̍a̍a̍sā wānā so̍līāā lāsa̍lāa̍, ā tōsā mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l nda̍ yɛ̍, ma̍ chɔ̄m nyɛ̄m mu᷅ŋ bōllē pīlɛ̍. 

32Nyɛ̄m so̍vɛ̄i̍ya̍ ā kɔ̍ pu̍ŋgā o̍ chɔ̄ūwo̍ ma̍ hūŋ a̍ mu̍ŋ ndo̍ŋ, lātūlu̍ a̍ ŋ̄ nda̍ kɛ̄sɛ̍ le̍ 
nda̍ pi̍la̍ wo̍ŋ mu̍ŋ wa̍ mu᷅ŋ bōllē pīlɛ̍ ni̍. Sāa̍ a̍ chūīŋnda̍ ā wa̍ wāa̍la̍ŋ kɛ̄mɔ̄ɔ̍ lē 
ŋɔ᷄mpu᷅m a̍ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍ (675,000), 

33a̍ nāūwa̍ wāa̍la̍ŋ be̍le̍-ŋɔ̍mmɛ̍ū a̍ lā tīɔ̍ɔ̍ŋ (72,000), 

34a̍ sōfɛ̍li̍a̍a̍ wāa̍la̍ŋ be̍le̍-ŋɔ̍mpu᷅m a̍ ō pīlɛ̍ (61,000), 

35a̍ chūāāmbūāā lāāndūa̍a̍ ā nda̍ a̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍ wāa̍la̍ŋ be̍le̍-
ya̍a̍ a̍ lā tīɔ̍ɔ̍ŋ (32,000). 

36Mɛ̄ɛ̍ nda̍ pīɔ̍u̍ chɔ̄lūa̍a̍ ha̍ā a̍ wāŋndā chīe̍e̍ya̍ ha̍ā ku̍ndāla̍ŋ lā tīɔ̍ɔ̍ŋ, ku̍ndā 
so̍vɛ̄i̍ya̍ ō sɔ̄la̍ wo̍ ndu̍ wa̍ ho̍ō ni̍. Sāa̍ a̍ chūīŋnda̍ ā wa̍ kpo̍u̍ kpo̍u̍ wāa̍la̍ŋ kɛ̄mɔ̄ɔ̍ 
lē yāa̍ a̍ be̍le̍-ya̍a̍ a̍ lā ŋɔ᷄mmɛ̍ū a̍ kɛ̄mɔ̄ɔ̍ lē ŋūɛ̍ɛ̍nu̍ (337,500). 

37O̍ sāā ka̍ŋ tɛ̄ɛ̄ŋ a̍ chūīŋāā kāŋ, ma̍ fāŋā kɛ̄mɔ̄ɔ̍ lē ŋɔ᷄mpu᷅m a̍ be̍le̍-ŋɔ̍mmɛ̍ū a̍ ā 
ŋūɛ̍ɛ̍nu̍ (675) mi̍ nda̍ wā le̍ Mɛ̄lɛ̄ka̍ Ya̍a̍wɛ̄ɛ̄. 

38O̍ ko̍ŋ kɔ̍ɔ̍lī, nāūwāā nda̍ sɔ̄la̍ o̍ ku̍ndā ndāa̍ chōo̍ wa̍ ā wa̍ kpo̍u̍ kpo̍u̍ wāa̍la̍ŋ 
be̍le̍-ya̍a̍ a̍ lā ŋɔ᷄mpu᷅m (36,000). O̍ nāūwāā kāŋ tɛ̄ɛ̄ŋ ma̍ fāŋā nāūwa̍ be̍le̍-ŋɔ̍mmɛ̍ū 
a̍ ā ŋīɔ̍ɔ̍ŋ mi̍ nda̍ wā le̍ Mɛ̄lɛ̄ka̍ Ya̍a̍wɛ̄ɛ̄. 

39Sōfɛ̍li̍a̍a̍ nda̍ sɔ̄la̍ o̍ ku̍ndā ndāa̍ chōo̍ wa̍, ā wa̍ kpo̍u̍ kpo̍u̍ wāa̍la̍ŋ be̍le̍-ya̍a̍ a̍ 
kɛ̄mɔ̄ɔ̍ lē ŋūɛ̍ɛ̍nu̍ (30,500). O̍ sōfɛ̍li̍a̍a̍ ka̍ŋ tɛ̄ɛ̄ŋ, ma̍ fāŋā be̍le̍-ŋɔ̍mpu᷅m a̍ ō pīlɛ̍ mi̍ 
nda̍ wā le̍ Mɛ̄lɛ̄ka̍ Ya̍a̍wɛ̄ɛ̄. 

40O̍ ko̍ŋ kɔ̍ɔ̍lī, ma̍ sɔ̄lā chūāā lāāndūa̍a̍, ā nda̍ a̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍ 
wāa̍la̍ŋ tɔ̍ a̍ lā ŋɔ᷄mpu᷅m (16,000). O̍ chūāā lāāndūāā nda̍ sɔ̄la̍ ka̍ŋ nda̍ tɛ̄ɛ̄ŋ ma̍ fāŋā 
be̍le̍-ya̍a̍ a̍ ā ŋīɔ̍ɔ̍ŋ mi̍ nda̍ wā le̍ Mɛ̄lɛ̄ka̍ Ya̍a̍wɛ̄ɛ̄. 

41Chɔ̄lūāā nda̍ fāāŋīāā ka̍ŋ le̍cho̍ō o̍ ku̍nda̍ ndāa̍ chōo̍ wa̍ ki̍nɛ̍i̍, a̍ chūāā lāāndūāā 
nda̍ fāŋa̍ ka̍ŋ le̍cho̍ō wa̍, mi̍ Mūu̍sē ke᷅ Ɛ̄li̍a̍a̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ 
yɛ̍, mi̍ nda̍ wā le̍ Mɛ̄lɛ̄ka̍ māā kē. 

42O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī bɛ̍ɛ̍ nda̍ sɔ̄lā ku̍ndāa̍ o̍ ndāa̍ mɛ̄ɛ̍ so̍vɛ̄i̍ya̍a̍ ku̍ɛ̄ o̍ 
chɔ̄ūwo̍ wa̍ ā sɔ̄la̍ ku̍ndāa̍ o̍ ndāa̍ yɛ̍. 

43Ku̍ndā wāŋnda̍ I̍sɔ̄lūɛ̄ī a̍ sɔ̍la̍ wo̍ ndu̍ wa̍ ho̍ō ni̍. Sāa̍ a̍ chūīŋnda̍ ā wa̍ kpo̍u̍ kpo̍u̍ 
wāa̍la̍ŋ kɛ̄mɔ̄ɔ̍ lē yāa̍ a̍ be̍le̍-ya̍a̍ a̍ lā ŋɔ᷄mmɛ̍ū a̍ kɛ̄mɔ̄ɔ̍ lē ŋūɛ̍ɛ̍nu̍ (337,500). 

44O̍ ko̍ŋ kɔ̍ɔ̍lī, nāūwāā nda̍ sɔ̄la̍ o̍ ku̍ndā ndāa̍ chōo̍ wa̍ ā wa̍ kpo̍u̍ kpo̍u̍ wāa̍la̍ŋ 
be̍le̍-ya̍a̍ a̍ lā ŋɔ᷄mpu᷅m (36,000). 

45Sōfɛ̍li̍a̍a̍ nda̍ sɔ̄la̍ o̍ ku̍ndā ndāa̍ chōo̍ wa̍, ā wa̍ kpo̍u̍ kpo̍u̍ wāa̍la̍ŋ be̍le̍-ya̍a̍ a̍ 
kɛ̄mɔ̄ɔ̍ lē ŋūɛ̍ɛ̍nu̍ (30,500). 

46O̍ ko̍ŋ kɔ̍ɔ̍lī, ma̍ sɔ̄lā chūāā lāāndūa̍a̍, ā nda̍ a̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍ 
wāa̍la̍ŋ tɔ̍ a̍ lā ŋɔ᷄mpu᷅m (16,000). 

47Ku̍ndā wāŋnda̍ I̍sɔ̄lūɛ̄ī a̍ sɔ̍la̍ ho̍ō wo̍, wāŋndā chīe̍e̍ya̍a̍ ni̍, nāūwāā nda̍ sɔ̄la̍ wa̍ 
ni̍, sōfɛ̍li̍a̍a̍ ni̍, a̍ sāa̍, a̍ chūīŋnda̍, o̍ be̍le̍-ŋu̍ɛ̍ɛ̍nu̍ o̍ be̍le̍-ŋu̍ɛ̍ɛ̍nu̍ cho̍o̍, mi̍ Mūu̍sē o̍ 
fa̍ŋā ō pīlɛ̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍, mbo̍ kē Li̍va̍īya̍, a̍ wa̍ tɛ̍ndīi̍ 
Mɛ̄lɛ̄ka̍ Ya̍a̍wɛ̄ɛ̄ wo̍ māndāa̍ wa̍. 

48O̍ ko̍ŋ kɔ̍ɔ̍lī, wānāa̍ wa̍ ku̍ndālā yɛ̍ yɛ̍la̍ pūa̍a̍ chɔ̄ūwa̍ ha̍ā bōlle̍ wa̍, nda̍ yɔ̍nūŋ 
māā a̍ wa̍ pūa̍a̍ chɔ̄ūwāā wāa̍la̍ŋ a̍ kɛ̄mɛ̄la̍ŋ bōlle̍ wa̍ ā kūā nāa̍ Mūu̍sē chu̍a̍. 

49Ma̍ lō o̍ ko̍ŋ ma̍ dīmūl Mūu̍sē āā, “Fāllo̍, ŋ̄ chɔ᷄m so̍vɛ̄i̍ya̍a̍ nāa̍ na̍a̍ kūɛ̄ o̍ chɔ̄ūwo̍ 
wa̍ kpo̍u̍ bo̍llē pīlɛ̍, mi̍ sāālu᷄ŋ māā wānā pi᷅lɛ̍ bɛ̍ɛ̍ o̍ fe̍ŋa̍ŋ nda̍ chōo̍ le̍. 

50Le̍la̍ŋ nyɛ̄m ŋ̄ko̍o̍līi̍ŋ na̍a̍ ŋ̄ pūŋga̍ o̍ chɔ̄ūwo̍ mi̍ ŋ̄ hūŋ a̍ mu̍ŋ ndo̍ŋ, mu̍ŋ yɔ̍nūŋ 
ni̍ māā kēla᷄ŋ lāchōŋgo̍ŋ, a̍ kēla᷄ŋ lābāa̍ŋ, a̍ kēla᷄ŋ ŋ̄sōo̍ŋ, a̍ kēla᷄ŋ lānīo̍ŋ, ndu̍yɛ̍ a̍ 
yɔ̄lɔ᷄ŋ, ŋ̄ chō mu̍ŋ yɔ̍ŋgū o̍ Mɛ̄lɛ̄ka̍ Ya̍a̍wɛ̄ɛ̄ lo̍ māā kē, le̍ mɛ̄ɛ̍ o̍ ma̍nda̍ yōōmūlā 
nāāla̍ŋ yɛ̍.” 

51O̍ ko̍ŋ, nyɛ̄ o̍ nyɛ̄ ŋ̄ko̍o̍līi̍ wāŋnda̍ ha̍ā ā yɔ̄ŋgu̍, ŋ̄kēlā ni̍, ŋ̄yɔ̄lɔ̄ ni̍, a̍ nyɛ̄m yīīna᷄ŋ 
che᷅le̍ŋ ndo̍ŋ, mi̍ Mūu̍sē nda̍ Ɛ̄li̍a̍a̍sā wānā so̍līāā lāsa̍lāa̍ ā bīī mu̍ŋ. 

52Nyɛ̄m ŋ̄ko̍o̍līi̍ bōlīī pūa̍a̍ chɔ̄ūwa̍ ha̍ā ā yɔ̄ŋgu̍ ki̍nɛ̍i̍ yo̍ŋ, mu᷅ŋ hi̍o̍ū lūsu̍llo̍ 
pa᷅ŋnda̍ŋ kɛ̄mɔ̄ɔ̍ lē hīɔ̍ɔ̍lu̍. 

53Ndu̍yɛ̍ pūa̍a̍ chɔ̄ūwāa̍ wa̍ sɔ̍ŋgɔ̄ɔ̍ wa̍ ki̍nɛ̍i̍, a̍ ve̍ ŋ̍wa᷅ŋ bɛ̄ndū le̍ wa̍, nyɛ̄m nda̍ 
pūŋga̍ wo̍ŋ mi̍ wānā o̍ wānā o̍ kɛ̍sī nyɔ̄ɔ̍ŋ ŋ̍ ndɔ̍ŋ. 

54Wānāa̍ wa̍ pūa̍a̍ chɔ̄ūwāā ku̍ndālā yɛ̍ yɛ̍la̍ŋ bōlle̍ wa̍ ki̍nɛ̍i̍, nyɛ̄m ŋ̄ko̍o̍līi̍ŋ nda̍ 
yɔ̄ŋgu̍ mu̍ŋ ndo̍ŋ ki̍nɛ̍i̍, mi̍ Mūu̍sē nda̍ Ɛ̄li̍a̍a̍sā wānā so̍līāā lāsa̍lāa̍ ā bīī mu̍ŋ, ma̍ 
lūēī mu̍ŋ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, ma̍ kɔ̍ kɛ̍sī mu̍ŋ Mɛ̄lɛ̄ka̍ lāchī lo̍ŋ, le̍ mī 
ŋ̄ wa̍ lo̍ŋ māā nyɛ̄ lōōna᷄ŋ. 

Nɔ̍mbāā 32 

Yu̍ŋgu̍la̍ Is̍ɔl̄ūɛi̍l̍a̍ cha̍l Chɔɔ̍d̍āŋ le̍e̍lōo̍ bā pāa̍le̍ŋ lē chāŋndo̍ la̍ŋ 
(Dītɔ̍nɔ̍mi̍ī 3:12-22) 

1Yu̍ŋgu̍ Lūbɛ᷅ŋndo̍ a̍ yu̍ŋgu̍ Ka̍a̍dī wo̍, nda̍ a̍a̍ nɔ̍ chɔ̄lūa̍a̍ ta̍u̍ ta̍u̍, nāūwa̍, a̍ sāa̍, a̍ 
chūīŋnda̍. Mi̍ wāŋnda̍ ha̍ā ā sāālu̍ŋ māā būŋgɛ̄ī Cha̍sɛ̄ɛ̄ ve̍, a̍ būŋgɛ̄ī Ki̍li̍a̍a̍dī ve̍ nɔ̄ 
fo̍ndāŋndā kɛ̄ndɛ̄ kɛ̍ndɛ̄lā māndāā lāchɔ̄lūla̍ŋ. 

2O̍ ko̍ŋ, ma̍ kōmāl Mūu̍sē nda̍ Ɛ̄li̍a̍a̍sā wānā so̍līāā lāsa̍lāa̍, a̍ wāŋ bɛ̄ndūāā 
I̍sɔ̄lūɛ̍i̍ya̍, ma̍ dīmūl nda̍ āā, 

3-4“Lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ ye᷅m le᷅ŋ le̍ na̍a̍ I̍sɔ̄lūɛ̍i̍ya̍ mi̍ lē sīmnu᷄ŋ lɛ᷅ŋndē nāā 
le̍ŋ, chi̍e̍e̍ŋ cho̍ o̍ lɛ̄ŋndē lēŋ ni᷄ŋ ndo̍ŋ, mu̍ŋ yɔ̍nūŋ ni̍, māā Ātālɔ̍tī, a̍ Di̍bɔ̄ŋ, a̍ 
Cha̍sɛ̄ɛ̄, a̍ Ni̍mi̍lūā, ā Hɛ̍si̍bɔ̄ŋ, a̍ Īlīa̍a̍lɛ̄ɛ̄, a̍ Si̍bi̍mā, a̍ Ni̍bɔ̄, a̍ Bi̍ɔ̄ŋ, ŋ̄ nɔ̄ bɔ̄ɔ̍ 
fo̍ndāŋndā kɛ̄ndɛ̄ kɛ̍ndɛ̄lā māndāā lāchɔ̄lū la̍ŋ. Ndu̍yɛ̍ na̍a̍ ŋ̄ nɔ̄ chɔ̄lūa̍a̍ ta̍u̍ ta̍u̍. 

5Le̍la̍ŋ yāndi̍i̍ fāllo̍, ke̍ na̍a̍ lɛ̄ŋndē lēŋ mī lē wa̍ le̍ na̍a̍. Ŋ̄ ku̍ā Chɔ̍ɔ̍dāŋ le̍e̍lōo̍ le̍ 
cha᷄lle̍ le̍.” 

6Mi̍ Mūu̍sē o̍ di̍mūl nda̍ āā, “Lā yēēma̍ mī nya̍ wa̍ ā chālna᷄ŋ na̍ŋ mī chāāŋāā nyāā 
I̍sɔ̄lūɛ̍i̍ya̍ nda̍ wa̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍? 

7Lā yēēma̍ mī lā tɛ̄ɛ̄mbu̍u̍ chāāŋāā nyāā I̍sɔ̄lūɛ̍i̍ya̍ kɔ̄lta̍ŋ, mī lā tōsa̍ ā te᷅ŋ Chɔ̍ɔ̍dāŋ 
nda̍ŋ mā kūɛ̄ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ ke̍ nda̍ le̍ŋ ni᷄ŋ te̍? 

8Sūɛ̍i̍ wa̍ā nu̍a̍ā ko̍ni̍ fi̍nyāā nyāā ma̍māa̍ ā tōsa̍ sīndɛ̄ ni̍ bōōndi̍i̍ ya̍ I̍ ve᷅m nda̍ 
lɛ̄ŋnde̍ŋ mɛ̄ɛ̄nda᷄ŋndo̍ chɔ̄nɔ᷄ŋndo̍ Ka̍dɛ̍sī Ba̍a̍nīāā ve̍ ni̍. 

9Mɛ̄ɛ̍ ya̍ I̍ ve᷅m nda̍, ma̍ mālnu᷄ŋ ma̍ fūūlūū o̍ lɛ̄ŋndē dɛ̍ŋgbɛ̍le̍ŋ Ɛ̍si̍kɔ̄ɔ̄ di̍, ma̍ kɔ̍ 
mɛ̍ɛ̍nda᷄ŋ lɛ᷅ŋnde̍ŋ mɛ̄ɛ̍ le̍ cho̍ yɛ̍. Kɛ̍ mɛ̄ɛ̍ nda̍ mīīŋgu̍ a̍ ko̍na̍a̍, ma̍ hu᷄ŋ tɛ̍ɛ̍mbūū 
wāŋnda̍ kɔ̄lta̍ŋ a̍ ko̍na̍ nda̍ hu᷄ŋ dɔ̍u̍nu᷄ŋ ndo̍, ma̍ tōsā mi̍ wāŋnda̍ wō le̍ lūɛ̄īyɔ̄ɔ̍ o̍ 
lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ ke̍ nda̍ le̍ŋ ni᷄ŋ. 

10Le̍ nyɛ̄ nda̍ tōsa̍ ko̍ŋ ndo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍ o̍ ka̍lā ka̍lā 
pāa̍le̍ le̍ŋ, mbo̍ tīāŋnu᷄ŋ mbo̍ dīmī āā, 

11‘Le̍ tīīnda᷄ŋ wāŋnda̍ ha̍ā ā kɛ̄ɛ̍ dɔ̄wɔ̄ɔ̍ o̍ ya̍ ni̍ŋ ndo̍, nda̍ fu̍la̍ ka̍ŋ I̍chi̍pī ki̍nɛ̍i̍, 
ndu̍yɛ̍ ma̍ wā chɔ̍ŋ wɔ̍sīla̍ŋ bi̍di̍i̍ŋ mbo̍ kūā a̍ lāchī kɛ᷅ wa̍, wāŋndo̍ ō pīlɛ̍ bɛ̍ɛ̍ ō lu̍e̍ī 
o̍ lɛ̄ŋndē ya̍ I̍ chu̍e̍l fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ te̍, nda̍ yɔ̍nūŋ 
ni̍ māā E̍bīlāha᷅m, a̍ Āa̍se̍, a̍ Che̍kɔ̍pū. 

12Nda̍ ki̍nɛ̍i̍, wānā o̍ wānā lu̍e̍ī lo̍ŋ, te̍ mɛ̄ɛ̍ Ke̍lɛ̍bī, po̍ Chɛ̍fu̍nɛ̄ɛ̄ Kēnīsa̍i̍tīi̍nɔ̍ wo̍, 
nda̍ Chɔ̄ɔ̍sūāā, po̍ Nu᷅ŋ ndo̍ mā lūɛ̄ī o̍ lɛ̄ŋndē lēŋ ni᷄ŋ. Kāni̍ fo̍ndōle̍, le̍ mɛ̄ɛ̍ nda̍ dɔ̄ū 
tīīnda᷄ŋ ndāa̍ kpo̍u̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ yɛ̍.’ 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ o̍ ka̍lā ka̍lā a̍ wāŋnda̍ I̍sɔ̄lūɛ̍i̍. Mbo̍ tōsā, le̍ 
wɔ̄sīla̍ŋ be̍le̍-hi̍ɔ̍ɔ̍lu̍ ā wa̍ bālɔ̄ɔ̍ o̍ lɛ̄ŋndē po̍lte̍ŋ ni᷄ŋ. Ā lo̍ bālɔ̄ɔ̍ o̍ lɛ̄ŋndē po̍lte̍le̍ŋ 
ni᷄ŋ ha̍a̍a̍ mi̍ wānāa̍ to̍sa̍ ka̍ŋ yɔ᷅ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄ wa̍ ā chūū kpo̍u̍. 

14Nya̍ bɛ̍ɛ̍ lā yēēma̍ mī lā mīŋgi̍ pēlo̍ŋ o̍ kɔ̄vɛ̄i̍la̍ fi̍nyāā nyāa̍ ni᷄ŋ, mɛ̄ɛ̍ nya̍ chō 
chūāūwāā wānāā yɔ̄ŋ wɔ̄ɔ̍ŋ yɛ̍, mī lā tōsa̍ mī Mɛ̄lɛ̄ka̍ Ya̍a̍wɛ̄ɛ̄ o̍ chɔ̍ɔ̍lu̍ tu̍mbe̍ 
dɔ̍u̍nɔ᷄ŋ a̍ wāŋnda̍ I̍sɔ̄lūɛ̍i̍. 

15Ndu̍yɛ̍ tē lā kɛ̄ɛ̍ ndu̍ pɛ̍, ō chō vɛ̄lɛ̄ wāŋnda̍ ha̍ā mālɔ̄ɔ̄ o̍ lɛ̄ŋndē po̍lte̍ŋ nde᷅ŋ ni᷄ŋ. 
Ndu̍yɛ̍ tē yōōmūlā ndāla̍ŋ lā tāmbu̍ pɛ̍, nya̍ tɔ̍ɔ̍ya̍ŋ pīɔ̍m ndāa̍ ō wā cho̍o̍ ni̍.” 

16-17Mi̍ wānāa̍ fu̍la̍ o̍ yu̍ŋgu̍ Lūbɛ᷅ŋndo̍ chōo̍ a̍ o̍ yu̍ŋgu̍ Ka̍a̍dī wo̍ chōo̍ wa̍ a̍ ko̍māl 
Mūu̍sē ma̍ dīmūl ndu̍ āā, “Fāllo̍, ŋ̄ chō ā bɛ̄ɛ̄ndīa̍ŋnda̍ le̍ mī ŋ̄ chūa̍ wōlɔ̄ɔ̄lā nāāla̍ 
chɔ̄ūla̍ŋ, mī ŋ̄ si᷄m wāŋnda̍ I̍sɔ̄lūɛ̍i̍ lāchī le̍ sɔ̍ŋgɔ̍ɔ̍ a̍ ya̍a̍mɔ̍ɔ̍wa̍ ha̍a̍a̍ mbō lo̍ o̍ ko̍ŋ 
mī ŋ̄ fūūlu̍u̍ a̍ nda̍ o̍ lɛ̄ŋndē ndāle̍ŋ ni᷄ŋ. Kɛ̍ ŋ̄ yēēma̍ mī ŋ̄ tāŋgu̍l fɛ̍lɛ̍ŋ kpa̍kīla̍ 
chɔ̄lūa̍a̍ a̍ pōūta̍ŋ, le̍ sāa̍ nāa̍, a̍ chūīŋāā nāa̍, ndu̍yɛ̍ mī ŋ̄ bɛ̄ɛ̄ndi̍a̍a̍ chi̍o̍o̍ŋ ŋ̄ kālā 
ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍, le̍ mī ŋ̄ mɛ̄i̍ lāāndāā nāa̍, a̍ chūāūwāā nāa̍ lo̍ŋ. Ko̍ŋ 
to̍sā ni̍ wānāa̍ cho̍ o̍ lɛ̄ŋnde̍ nde᷅ŋ ni᷄ŋ nda̍ ā nɔ̍lā mā kōma̍ yɔ᷅ŋ nda̍ nyɛ̄ le̍. 

18Ŋ̄ chō nda̍ lō sɔ̍ŋgɔ̄ɔ̍ mālāa̍ ha̍a̍a̍ mbō lo̍ o̍ ko̍ŋ mī wānā o̍ wānā o̍ sɔ̍la̍ cha᷄lta̍ŋ la̍ 
ndɔ̄la̍ŋ ma̍lāŋ na̍a̍ ŋ̄ mīīŋgū mī ŋ̄ hu᷄ŋ cha᷅l o̍ lɛ̄ŋndē nāāle̍ŋ ni᷄ŋ. 

19Ŋ̄ yēēma̍ le̍lɛ᷅ŋ o̍ lēlɛ̄ŋ Chɔ̍ɔ̍dāŋ le̍e̍lōo̍, mī ŋ̄ cha᷄l lo̍ŋ na̍a̍ nda̍ā le̍. Kāni̍ fo̍ndōle̍ 
na̍a̍ Chɔ̍ɔ̍dāŋ le̍e̍lōo̍ na̍ŋ, bā pāa̍le̍ŋ lē chāŋndo̍ cha᷄lta̍ nāāla̍ŋ lā chō ni̍.” 

20Mi̍ Mūu̍sē o̍ di̍mūl nda̍ āā, “Tē lā lo̍ o̍ lēdīōm pɛ̍, mī lā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍ a̍ 
ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍, 

21ndu̍yɛ̍ mī pūa̍a̍ nyāa̍ chɔ̄ūwāa̍ cho̍ wā ka̍ŋ a̍ bɛ̍ɛ̍ndīa̍ŋ nda̍ ā ta᷄ŋ Chɔ̍ɔ̍dāŋ nda̍ŋ 
mā lo̍ sɔ̍ŋgɔ̄ɔ̍ ha̍a̍a̍ mī Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ ya̍a̍mɔ̍ɔ̍wa̍a̍ ndūa̍a̍ tōūwɔ̄ɔ̍, 

22ndu̍yɛ̍ mī lā chīi̍ lɛ̄ŋnde̍ŋ bīyɔ̄ɔ̄ pɛ̍, lā nɔ̄lā ni᷅ŋ mī lā mīīŋgu̍ o̍ lɛ̄ŋnde̍ŋ nde᷅ŋ ni᷄ŋ. 
Kāni̍ fo̍ndōle̍, lā chīi̍ būŋgɛ̄ī nya̍ chūe̍l Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ a̍ chāāŋāā nyāā 
I̍sɔ̄lūɛ̍i̍ya̍ ve̍ pēēlū. Mɛ̄lɛ̄ka̍ Ya̍a̍wɛ̄ɛ̄ o̍ nɔ̍lā mbō ke᷄ nya̍ lɛ̄ŋnde̍ŋ nde᷅ŋ Chɔ̍ɔ̍dāŋ 
le̍e̍lōo̍ na̍nu᷄ŋ māā nyɛ̄ nyā. 

23Kɛ̍ tē lā pēēlu̍ bu̍ŋgɛ̄ī nyɛ̄i̍ le̍, mɛ̄ɛ̍ lā tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ 
lā sīna̍ pɛ̍ŋgu̍ māā lā chō dɛ̍nɛ̍ pa̍lāa̍ sɔ̄lā le̍ yɔ̄ŋ wɔ̄ɔ̍ŋ nya̍ tōsa̍ ko̍ŋ ndo̍. 

24Le̍la̍ŋ lā tāŋgu̍l chi̍e̍e̍ŋ bɛ̍ndūŋ nya̍ dīmi̍ le̍ tāŋgūllo̍ le̍ lāāndāā nyāa̍ a̍ chūāūwāā 
nyāa̍ wo̍ŋ, ndu̍yɛ̍ mī lā tāŋgu̍l kpākīla̍ nya̍ dīmi̍ le̍ tāŋgūllo̍ le̍ chɔ̄lūāā nyāa̍ la̍ŋ. Kɛ̍ 
ndu̍yɛ̍ būŋgɛ̄ī nya̍ chūa̍ ve̍ lā nɔ̍ mī lā pēēlu̍ būŋgɛ̄ī kēŋ.” 

25Mi̍ yu̍ŋgu̍ Ka̍a̍dī wo̍ a̍ yu̍ŋgu̍ Lūbɛ᷅ŋ ndo̍ ā dīmūl Mūu̍sē āā, “Fāllo̍, na̍a̍ bu̍ɛ̍īyāā 
nūmnda̍ chō nyɛ̄ ŋ̄ di̍mu̍l na̍a̍ wo̍ tōsā. 

26Chūāūwāā nāā pɔ̍mbūa̍a̍ ni̍, lāāndāā nāa̍ ni̍, a̍ sāa̍ nāa̍, a̍ chūīŋāā nāa̍, ndu̍yɛ̍ a̍ 
nāūwāā nāa̍ kpo̍u̍ ŋ̄ chō mɛ̄ī Ki̍li̍a̍a̍dī chi̍e̍e̍. 

27Kɛ̍ nāā tūa̍a̍ cho̍ ā bɛ̄ɛ̄ndīa̍ŋ le̍ sɔ̍ŋgɔ̄ɔ̍ wa̍ ki̍nɛ̍i̍, ŋ̄ chō wōlɔ̄ɔ̄lā nāāla̍ chɔ̄ūla̍ŋ 
chūā mī ŋ̄ ta᷄ŋ le̍ kɔ̄la̍ŋ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍, mɛ̄ɛ̍ ŋ̄ dīmu̍l na̍a̍ 
yɛ̍ fāllo̍.” 

28O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl Ɛ̄li̍a̍a̍sā, a̍ Chɔ̄ɔ̍sūāā, po̍ Nu᷅ŋ ndo̍ ndu̍yɛ̍ a̍ wānāa̍ 
wa̍ yu̍ŋgu̍la̍ I̍sɔ̄lūɛ̍i̍la̍ŋ chīla̍ŋ nda̍, a̍ wāŋnda̍ ha̍ā o̍kɔ̄ɔ̄. 

29Mbo̍ dīmūl nda̍ āā, “Tē pūa̍a̍ fu̍la̍ o̍ yu̍ŋgu̍ Ka̍a̍dī wo̍ chōo̍ a̍ o̍ yu̍ŋgu̍ Lūbɛ᷅ŋ ndo̍ 
chōo̍, ma̍ wā ā bɛ̄ɛ̄ndīa̍ŋ le̍ sɔ̍ŋgɔ̄ɔ̍ wa̍ ā ta᷄ŋ Chɔ̍ɔ̍dāŋ nda̍ŋ nya̍ nda̍ā lātūlu̍ le̍ nya̍ 
kɔ̄la̍ŋ sɔ̍ŋgɔ̄ɔ̍ mālāa̍ a̍ ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ pɛ̍, ndu̍yɛ̍ mā māla̍ nya̍ 
lɛ̄ŋndē lēŋ chūā pɛ̍, lā nɔ̄ mī lā ke᷄ nda̍ lɛ̄ŋndē Ki̍li̍a̍a̍dīle̍ŋ mī lē wa̍ le̍ nda̍. 

30Kɛ̍ tē ā kɛ̄ɛ̍ pɛ̍ le̍ tāŋɔ̄ɔ̍ le̍ nya̍ kɔ̄la̍ŋ sɔ̍ŋgɔ̄ɔ̍ mālāa̍, lā ke᷅ nda̍ lɛ̄ŋndē Ki̍li̍a̍a̍dīle̍ŋ 
te̍, nda̍ bɛ̍ɛ̍ lā ke̍ nda̍ lɛ̄ŋnde̍ŋ le̍ nda̍le̍ŋ Ke̍nāŋ nāa̍ I̍sɔ̄lūɛ̍i̍ya̍ tūa̍a̍ ā chō wā wa̍.” 

31Mi̍ pūa̍a̍ fu̍la̍ o̍ yu̍ŋgu̍ Ka̍a̍dī wo̍ chōo̍ a̍ o̍ yu̍ŋgu̍ Lūbɛ᷅ŋ ndo̍ chōo̍ wa̍ ā mūlī āā, 
“Na̍a̍ bu̍ɛ̍i̍yāā nūmnda̍ ŋ̄ chō tōsā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ wo̍ fāllo̍. 

32Ŋ̄ chō bɛ̄ɛ̄ndīa̍ŋ a̍ wōlɔ̄ɔ̄lā nāāla̍ chɔ̄ūla̍ŋ mī ŋ̄ ta᷄ŋ Chɔ̍ɔ̍dāŋ nda̍ŋ, le̍ kɔ̄la̍ŋ sɔ̍ŋgɔ̄ɔ̍ 
a̍ ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍. Kɛ̍ na̍a̍ na̍a̍ Chɔ̍ɔ̍dāŋ le̍e̍lōo̍ na̍ŋ na̍a̍ ŋ̄ yēēma̍ ni̍ 
mī cha᷄lta̍ nāāla̍ŋ lā wa̍.” 

33O̍ ko̍ŋ, būŋgɛ̄ī Māsāa̍ Si̍hɔ̄ŋ, māsa̍ A̍mɔ̍lu̍a̍i̍tīi̍ya̍ ō wa̍ chōo̍ ve̍ ni̍, a̍ būŋgɛ̄ī Māsāa̍ 
Ɔ̍kū, māsāa̍ Ba̍a̍sīāŋ o̍ wa̍ chōo̍ ve̍, mi̍ Mūu̍sē o̍ ke᷅ yu̍ŋgu̍ Ka̍a̍dī wo̍, a̍ yu̍ŋgu̍ Lūbɛ᷅ŋ 
ndo̍, a̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ, ndu̍ yɔ̍nūŋ māā pūa̍a̍ Chōo̍sɛ̍ wa̍ ō pīlɔ̍ɔ̍ 
ni̍. Būŋgāŋ māsāā ŋi̍ɔ̍ɔ̍ŋāā kāŋ ā wa̍ chōo̍ wo̍ŋ ki̍nɛ̍i̍, lātūlu̍ a̍ chi̍e̍e̍ŋ wa̍ o̍ būŋgāŋ 
mu᷅ŋ ni᷄ŋ ndo̍ŋ, ndu̍yɛ̍ a̍ lɛ̄ŋnde̍ ba̍lu̍ būŋgāŋ mu᷅ŋ nde̍ŋ kpo̍u̍, mi̍ Mūu̍sē o̍ ke᷅ 
wa᷅ŋnda̍ ha̍ā. 

34-36O̍ ko̍ŋ, chi̍o̍o̍ŋ mu᷅ŋ ki̍nɛ̍i̍, mī yūŋgu̍ Ka̍a̍dī wo̍ o̍ mīŋgī mu̍ŋ tāŋgūl, ndu̍yɛ̍ mbo̍ 
bɛ̄ɛ̄ndīāā mu̍ŋ ō kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍, mu̍ŋ yɔ̍nūŋ ni̍ māā Di̍bɔ̄ŋ, a̍ 

Ātālɔ̍tī, a̍ A̍lo̍yā, a̍ Ātīlɔ̍tī, a̍ Si̍ɔ̍fāŋ, a̍ Cha̍sɛ̄ɛ̄, a̍ Cho̍kpɛ̍hāā, a̍ Bɛ̄tī Ni̍mi̍lūā, a̍ Bɛ̄tī 
Ha̍lūāŋ. O̍ ko̍ŋ kɔ̍ɔ̍lī, ma̍ tāŋgūl vɛ̄lɛ̄ kpākīla̍ŋ le̍ chɔ̄lūāā ndāa̍. 

37-38O̍ ko̍ŋ kɔ̍ɔ̍lī, mi̍ yu̍ŋgu̍ Lūbɛ᷅ŋ ndo̍ nda̍ mīŋgī chi̍o̍o̍ŋ ŋ̄ pīlɔ̍ŋ ta̍ŋgūl, ndu̍yɛ̍ ma̍ 
bɛ̄ɛ̄ndīāā mu᷅ŋ o̍ kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā bīi̍ mu̍ŋ. Chi̍e̍e̍ŋ mu̍ŋ yɔ̍nūŋ ni̍ māā 
Hɛ̍si̍bɔ̄ŋ, a̍ Īlīa̍a̍lɛ̄ɛ̄, a̍ Kīlīa̍a̍tīm, a̍ Ni̍bɔ̄, a̍ Bāāl Mīɔ̄ŋ, a̍ Si̍bi̍mā. Chi̍e̍e̍ŋ nda̍ mīŋgi̍ 
mu᷅ŋ tāŋgūllo̍ŋ ki̍nɛ̍i̍, mā kē mu̍ŋ dīōlā chēle̍ŋ. 

39Māka̍yā, po̍ Mānāa̍sē wo̍, wānāa̍ fu̍la̍ o̍ pūlālē ndɔ̄le̍ŋ chōo̍ wa̍, ma̍ lūɛ̄ī o̍ būŋgɛ̄ī 
Ki̍li̍a̍a̍dī ve̍ ni᷄ŋ a̍ sɔ̍ŋgɔ̍ɔ̍ ma̍ tūāū A̍mɔ̍lu̍a̍i̍tīi̍ya̍a̍ wa̍ lo̍ŋ nda̍, ndu̍yɛ̍ ma̍ bīī būŋgɛ̄ī 
kēŋ. 

40Mi̍ Mūu̍sē o̍ ke᷅ wānāa̍ fu̍la̍ o̍ pūlāle̍ Māka̍yā le̍ŋ chōo̍ wa̍ būŋgɛ̄ī Ki̍li̍a̍a̍dī ve̍ le̍ 
mā cha᷄l lo̍ŋ. 

41Mi̍ po̍ pi᷅lɛ̍ dīōla̍ŋ āā Cha̍ā, wānāa̍ fu̍la̍ o̍ pūlāle̍ Mānāa̍sē le̍ŋ chōo̍ wa̍ ō pīlɛ̍ ō 
chīŋa̍la᷅ŋ sɔ̍ndɔ̄kɔ̍lta̍ŋ lā pūm o̍ būŋgɛ̄ī Ki̍li̍a̍a̍dīve̍ ni᷄ŋ, mbo̍ yām nda̍ŋ ndu̍yɛ̍ mbo̍ 
bīī la̍ŋ. O̍ ko̍ŋ kɔ̍ɔ̍lī, mbo̍ kē la̍ŋ dīōla̍ŋ āā, “Sɔ̄ndɔ̄kɔ̍lta̍ Cha̍ā la̍ŋ.” 

42O̍ ko̍ŋ kɔ̍ɔ̍lī, po̍ pi᷅lɛ̍ dīōla̍ŋ āā No̍bāā, mi̍ ndu̍ bɛ̍ɛ̍ o̍ chi᷅ŋa̍la᷅ŋ Ke̍na̍sī chi̍e̍e̍, ndu̍yɛ̍ 
mbo̍ bīī ndu̍ a̍ sɔ̄ndɔ̄kɔ̍lta̍ ba̍lu̍ ndu̍ la̍ŋ, ndu̍yɛ̍ mbo̍ hāndū ndu̍ dīōlā ndɔ̄la̍ŋ chōo̍. 

Nɔ̍mbāā 33 

Fo̍ndāŋndā yɛ ̍yɛl̍a̍ Is̍ɔl̄ūɛi̍y̍a̍ ā kēēku̍ chɔŋ̍ Ic̍hip̍ī ha̍a̍a̍ ma̍ fūūlūū Mo̍wa̍bī la̍ŋ 
1Bōōndi̍i̍ I̍sɔ̄lūɛ̍i̍ya̍ ā ma᷄l I̍chi̍pī a̍ yu̍ŋgu̍la̍ ndāla̍ŋ le̍nde̍ kpɛ̍ kpɛ̍ mi̍ Mūu̍sē nda̍ 
E̍lɔ̄ŋ a̍ wa᷅ hūnɔ̄ɔ̍ a̍ nda̍ ve̍, fo̍ndāŋndā yɛ̍ yɛ̍la̍ nda̍ kēēku̍ ki̍nɛ̍i̍ la̍ŋ, la̍ cho̍ la᷅ŋ ni̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē mbo̍ pōōnyīāā fo̍ndāŋnda̍ŋ ndāŋ dīōla̍ŋ kpɛ̍ 
kpɛ̍, fo̍ndā nda̍ fūūlūū ko̍ mā kēlū dɔ̍ɔ̍ŋgɔ̍ɔ̍ lo̍ŋ, Mūu̍sē o̍ po̍o̍nyīāā fo̍ndā kōŋ 
dīōla̍ŋ. 

3I̍sɔ̄lūɛ̍i̍ya̍ ā ma᷄l Lu̍a̍mɛ̍sī chi̍e̍e̍, o̍ lɛ̄ŋndē I̍chi̍pīle̍ŋ ni᷄ŋ o̍ pāŋgi̍i̍ tāse̍i̍ o̍ wɔ̄sīo̍o̍ ni᷄ŋ, 
mālɔ̄ tɔ̍ a̍ lē ŋūɛ̍ɛ̍nu̍. Mɛ̄ɛ̍ nda̍ dē nyɛ̄ dīāā Hīōūwɔ̄ɔ̄ chōo̍ wo̍, dīi̍mā ndɔ̄ɔ̍ nda̍ ma᷄l 
I̍chi̍pī ni̍. Ndu̍yɛ̍ mālɔ̄ɔ̄ ndāa̍ I̍chi̍pī, kpe̍nde̍ke̍le̍ nda̍ ma᷄l ni̍, wāŋnda̍ I̍chi̍pī kpo̍u̍ 
ma̍ chā nda̍ mālɔ̄ɔ̍. 

4A̍ te̍le̍ŋ ko̍ŋ, wāŋnda̍ I̍chi̍pī a̍ wa̍ pūa̍a̍ ndāā tāsi̍a̍a̍ Mɛ̄lɛ̄ka̍ Ya̍a̍wɛ̄ɛ̄ o̍ di̍u̍ wa̍ chɔ̄ɔ̍. 
Mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m kpe̍nde̍ke̍le̍ māā ō chō wāna̍ kpāāyā bɛ̍ndū mbo̍ hīāū 
mɛ̄lɛ̄ka̍a̍ wāŋnda̍ I̍chi̍pī. 

5Mɛ̄ɛ̍ wāŋnda̍ I̍sɔ̄lūɛ̄ī a̍ ma̍l Lu̍a̍mɛ̍sī chi̍e̍e̍, ma̍ hūŋ Su̍kɔ̍tī chi̍e̍e̍, ma̍ kīālū dɔ̍ɔ̍ŋgɔ̍ɔ̍ 
lo̍ŋ. 

6Ma̍ cha᷄ŋ Su̍kɔ̍tī ma̍ hūŋ Ɛ̍tām chi̍e̍e̍, o̍ lɛ̄ŋndē po̍lte̍ŋ īkɛ̄i̍, ma̍ kīālū dɔ̍ɔ̍ŋgɔ̍ɔ̍ lo̍ŋ. 

7O̍ ko̍ŋ kɔ̍ɔ̍lī, ma̍ cha᷄ŋ ndo̍ŋ, ma̍ mīīŋgū Pīhāhi̍lɔ̍tī chi̍e̍e̍ ma̍ kīālū dɔ̍ɔ̍ŋgɔ̍ɔ̍ lo̍ŋ, 
Ba̍a̍l Sɛ̍fɔ̄ŋ bā pāa̍le̍ŋ lē cha᷄ŋ ndo̍, Mi̍ki̍dɔ̄ɔ̄ i̍kɛ̍i̍. 

8Ma̍ cha᷄ŋ Pīhāhi̍lɔ̍tī ma̍ tāŋ Pēē Si̍a̍ŋā Mɛ̄ŋmā Īhɛ᷄llo̍, ma̍ hūŋ o̍ lɛ̄ŋndē po̍lte̍ŋ Si̍ɔ̍ɔ̄. 
Mɛ̄ɛ̍ nda̍ kūɛ̄ le̍ pālɛ̍i̍ ī yāa̍ o̍ lɛ̄ŋndē po̍lte̍ le̍ŋ ni᷄ŋ, ma̍ fūūlūū Ma̍a̍lūāā, ma̍ kīālū 
dɔ̍ɔ̍ŋgɔ̍ɔ̍ lo̍ŋ. 

9Ma̍ cha᷄ŋ lo̍ŋ ma̍ kūā Ɛ̍līm chi̍e̍e̍. Ndu̍yɛ̍ mɛ̄ŋmā ŋ̄būŋga᷄ŋ mā wa̍ Ɛ̍līm ndo̍ŋ tɔ̍ a̍ 
ŋ̄ mūu̍ŋ, a̍ wāūwa̍ŋ be̍le̍-ŋɔ̍mmɛ̍ū. Mɛ̄ɛ̍ nda̍ fūūlu̍u̍ lo̍ŋ, ma̍ kīālū dɔ̍ɔ̍ŋgɔ̍ɔ̍ lo̍ŋ ma̍ 
wā lo̍ŋ le̍ te̍le̍ŋ ti̍ŋ. 

10Ma̍ cha᷄ŋ Ɛ̍līm, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ Pēē Si̍a̍ŋā Mɛ̄ŋmā Īhɛ᷄llo̍. 

11O̍ ko̍ŋ kɔ̍ɔ̍lī, ma̍ cha᷄ŋ vɛ̍lɛ̄ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ lɛ̄ŋndē po̍lte̍ŋ Si᷅ŋ. 

12Ma̍ cha᷄ŋ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Dɔ̍fi̍kāā chi̍e̍e̍. 

13Ma̍ cha᷄ŋ Dɔ̍fi̍kāā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ A̍lɔ̍sī. 

14Ma̍ cha᷄ŋ A̍lu̍sī ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Lu̍ɛ̍fi̍dīm, kɛ̍ mɛ̄ŋmā o̍ mɛ̄ŋmā ve᷄ lo̍ŋ le̍ 
mī nda̍ a̍a̍ ko̍l te̍. 

15Ma̍ cha᷄ŋ Lu̍ɛ̍fi̍dīm, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ lɛ̄ŋndē po̍lte̍ŋ ni᷄ŋ Sa̍a̍nāī. 

16Ma̍ cha᷄ŋ Sa̍a̍nāī, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Kībīlɔ̄tī Hāta̍a̍vāā. 

17Ma̍ cha᷄ŋ vɛ̍lɛ̄ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Hāsɛ̍lɔ̍tī. 

18Ma̍ cha᷄ŋ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Lu̍i̍ti̍māā. 

19Ma̍ cha᷄ŋ Lu̍i̍ti̍māā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Lūīmɔ̄ŋ Pɛ̍lu̍ɛ̍sī. 

20Ma̍ cha᷄ŋ Lu̍i̍mɔ̄ŋ Pɛ̍lu̍ɛ̍sī ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Li̍bi̍nāā. 

21Ma̍ cha᷄ŋ Li̍bi̍nāā ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Lu̍i̍sāā. 

22Ma̍ cha᷄ŋ Lu̍i̍sāā ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Kɛ̄hɛ̄la̍tāā. 

23Ma̍ cha᷄ŋ lo̍ŋ ma̍ fūūlūū o̍ Pēmbīī Si̍ɛ̍fāāve̍, ma̍ kīālū dɔ̍ɔ̍ŋgɔ̍ɔ̍ lo̍ŋ. 

24Ma̍ cha᷄ŋ o̍ pēmbīī kēŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ha̍lu̍a̍dā. 

25Ma̍ cha᷄ŋ Ha̍lu̍a̍dā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Mākīhɛ̍lɔ̍tī. 

26Ma̍ cha᷄ŋ vɛ̍lɛ̄ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ta̍ha̍tī. 

27Ma̍ cha᷄ŋ Ta̍ha̍tī ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Tɛ̍lūā. 

28Ma̍ cha᷄ŋ Tɛ̍lūā ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Mi̍ti̍kāā. 

29Ma̍ cha᷄ŋ Mi̍ti̍kāā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Hāsīmo̍nāā. 

30Ma̍ cha᷄ŋ Hāsīmo̍nāā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Mōsɛ̄lɔ̍tī. 

31Ma̍ cha᷄ŋ Mōsɛ̄lɔ̍tī, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Bɛ̄nī Cha̍a̍kāŋ. 

32Ma̍ cha᷄ŋ Bɛ̍nī Cha̍a̍kāŋ, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Hɔ̄ɔ̄ Hākīdi̍ka̍dī. 

33Ma̍ cha᷄ŋ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Chōtība̍tāā. 

34Ma̍ cha᷄ŋ vɛ̍lɛ̄ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ābīlɔ̍nāā. 

35Ma̍ cha᷄ŋ A̍bīlɔ̍nāā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ɛ̄sīɔ̄ŋkɛ̍bɛ̄. 

36Ma̍ cha᷄ŋ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ka̍dɛ̍sī, o̍ lɛ̄ŋndē po̍lte̍ŋ Sɛ᷅ŋ. 

37O̍ ko̍ŋ kɔ̍ɔ̍lī, ma̍ cha᷄ŋ lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ Pēmbīī Hɔ̍ɔ̄ve̍, o̍ pɛ̄ŋgu̍la̍ŋ a̍ 
I̍dɔ̄m. 

38Bōōndi̍i̍ nda̍ wa̍ lo̍ŋ nde̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl E̍lɔ̄ŋ wānā so̍līāā lāsa̍lāa̍, 
le̍ mbō he᷄l o̍ Pēmbīī Hɔ̍ɔ̄ve̍ chōo̍. Ndu̍yɛ̍ lo̍ŋ E̍lɔ̄ŋ o̍ sɔ̍la̍ pīɔ̍mndo̍ ni̍. Mālɔ̄ɔ̄ 
I̍sɔ̄lūɛ̍i̍ya̍ ā ma᷄l I̍chi̍pī wo̍, wɔ̄sī nda̍ chīŋa̍ wɔ̄sīla̍ŋ be̍le̍-hi̍ɔ̍ɔ̍lu̍ o̍ ti᷅ŋndo̍ tɛ̄ɛ̄ŋ ndo̍, 
pāŋgi̍i̍ ŋu̍ɛ̍ɛ̍nu̍e̍i̍ o̍ wɔ̄sī kōŋ ni᷄ŋ pāa̍le̍ tāse̍le̍ŋ, pāa̍le̍ le̍ŋ kpe̍e̍kpe̍i̍ E̍lɔ̄ŋ o̍ vi᷅ ni̍. 

39E̍lɔ̄ŋ o̍ wa̍ wɔ̄sīla̍ŋ kɛ̄mɛ̄ a̍ bi̍di̍i̍ŋ a̍ lā yāa̍ (123), mbo̍ wū o̍ Pēmbīī Hɔ̍ɔ̄ve̍ lo̍ŋ. 

40Mi̍ māsā bɛ̍ndōo̍ le̍ lɛ̄ŋndē A̍lu̍a̍dīle̍ŋ, o̍ wa̍ īchāli̍ o̍ lɛ̄ŋndē Ke̍nāŋnde̍ŋ bā tōūwo̍ 
wo̍ ō tūɛ̄ī māā I̍sɔ̄lūɛ̍i̍ya̍ ā chō hūnɔ̄ɔ̍. 

41O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l nāa̍ nda̍ wa̍ o̍ Pēmbīī Hɔ̍ɔ̄ve̍ wa̍, ma̍ hu᷄ŋ 
ki̍o̍lū dɔ̍ɔ̍ŋgɔ̍ɔ̍ Sālīmu̍nā. 

42Ma̍ cha᷄ŋ Sāli̍mo̍nāā, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Pu̍nɔ̄ŋ. 

43Ma̍ cha᷄ŋ Pu̍nɔ̄ŋ, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ōbo̍tī. 

44O̍ ko̍ŋ kɔ̍ɔ̍lī, ma̍ cha᷄ŋ Ōbo̍tī ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ pɔ̄mndo̍ A̍ba̍lūīm, o̍ būŋgɛ̄ī 
Mo̍wa̍bīve̍ ni᷄ŋ. 

45Ma̍ cha᷄ŋ lo̍ŋ, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Di̍bɔ̄ŋ Ka̍a̍dī. 

46Ma̍ cha᷄ŋ vɛ̍lɛ̄ Di̍bɔ̄ŋ Ka̍a̍dī, ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ Ālīmɔ̄ŋ Dībīla̍ta̍yīm. 

47O̍ ko̍ŋ kɔ̍ɔ̍lī, ma̍ māl lo̍ŋ ma̍ hu᷄ŋ ki̍o̍lū dɔ̍ɔ̍ŋgɔ̍ɔ̍ o̍ pēmbūŋ A̍ba̍lūīm ndo̍ŋ, le̍ kɔ̄la̍ŋ 
o̍ Pēmbīī Ni̍bɔ̄ve̍. 

48O̍ ko̍ŋ kɔ̍ɔ̍lī, ma̍ māl lo̍ŋ ma̍ hūŋ o̍ dɛ̍ŋgbɔ̍ɔ̍ Mo̍wa̍bī, Chɔ̍ɔ̍dāŋ i̍kɛ̍i̍, bā pāa̍le̍ŋ lē 
chāŋndo̍, Chɛ̄lu̍i̍kō chi̍e̍e̍ ndu̍ wa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē dēl lo̍. 

49Ma̍ kīālū dɔ̍ɔ̍ŋgɔ̍ɔ̍ o̍ dɛ̍ŋgbɔ̍ɔ̍ Mo̍wa̍bī Chɔ̍ɔ̍dāŋ nda̍ŋ hōlnɔ᷄ŋndo̍, chɔ̍ŋ Bɛ̍tī 
Chɛ̍su̍i̍mɔ̍tī mbo̍ fūūlūū le̍nde̍ a̍ E̍bɛ̄ɛ̄l Si̍tīm. 

Dīōmndā Mɛl̄ɛk̄a̍ dīmu̍l Is̍ɔl̄ūɛi̍y̍a̍, lɔɔ̍ ̍pa̍ ma̍ tāŋ Chɔɔ̍d̍āŋ nda̍ŋ 
50Bōōndi̍i̍ nda̍ wa̍ o̍ dɔ̍ɔ̍ŋgɔ̍ kōŋ Mo̍wa̍bī lo̍ŋ, o̍ Pīo̍o̍ Chɔ̍ɔ̍dāŋ hōlnɔ᷄ŋndo̍ ve̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

51“Si̍la̍ wa᷅ŋnda̍ I̍sɔ̄lūɛ̍i̍ sīlāla̍ŋ ndāŋ, māā ya̍ Mɛ̍lɛ̄ka̍ dīmi̍ āā, ‘Tē lā ta᷄ŋ Chɔ̍ɔ̍dāŋ 
nda̍ŋ pɛ̍, mī lā lūɛ̄ī o̍ lɛ̄ŋndē Ke̍nāŋnde̍ŋ ni᷄ŋ, 

52wānāa̍ cho̍ o̍ lɛ̄ŋndē lēŋ ni᷄ŋ nya̍ lāchī wa̍ ki̍nɛ̍i̍, lā sōli̍ nda̍ kpo̍u̍ o̍ lɛ̄ŋndē lēŋ 
ni᷄ŋ. Ndu̍yɛ̍ mɛ̄lɛ̄ka̍a̍ ndāa̍ nda̍ tōōsi̍a̍a̍ a̍ pōūta̍ŋ nda̍ ni̍, a̍ ā nda̍ tōōsi̍a̍a̍ a̍ chīli̍ŋnde̍ 

wa̍, lā tɛ̄ɛ̄mbu̍u̍ nda̍ kpo̍u̍, o̍ ko̍ŋ kɔ̍ɔ̍lī, mī lā tɛ̄ɛ̄mbu̍u̍ fo̍ndāŋndā lāsōōlu̍u̍la̍ 
ndāla̍ŋ kpo̍u̍. 

53Lā chūa̍ lɛ᷅ŋndē le̍ŋ kpo̍u̍ mī lā cha᷄l lo̍ŋ. Nya̍ ya̍ I̍ ke̍ lɛ̄ŋndē lēŋ nyɛ̄ nyā ni̍. 

54Ndu̍yɛ̍ lā nɔ̄ mī lā pīɔ̍u̍ lɛ̄ŋndē lēŋ a̍ būŋga᷄ŋ yu̍ŋgu̍la̍ I̍sɔ̄lūɛ̍i̍la̍ŋ tɛ̄ɛ̄ŋ a̍ kōo̍ŋ 
wūūwo̍, le̍ sīnāa̍ būŋgɛ̄ī yu̍ŋgu̍ o̍ yu̍ŋgu̍ o̍ nɔ̍ le̍ sɔ̄lāa̍ ve̍. Ndu̍yɛ̍ mɛ̄ɛ̍ yu̍ŋgo̍o̍ ō wā 
yɛ̍, le̍nde̍ o̍ nɔ̍ ni̍ mbō sɔ̄la̍ būŋgɛ̄i̍, tē yu̍ŋgo̍o̍ ō wa̍ pɛ̍ ta̍u̍, ō sɔ̄la̍ būŋgɛ̄i̍ ta̍u̍, tē 
yu̍ŋgo̍o̍ ō wa̍ pɛ̍ o̍ pɔ̍mbɔ̄, ō sɔ̄la̍ būŋgɛ̄i̍ ī pɔ̄mbɔ̄. Kōo̍ŋ nya̍ chō mu̍ŋ wo̍ŋ, mu̍ŋ 
cho̍ nya̍ chɔ̄m mɛ̄ɛ̍ yu̍ŋgu̍ o̍ yu̍ŋgu̍ o̍ nɔ̍ le̍ būŋgɛ̄i̍ sɔ̄lāa̍ yɛ̍ ni̍. Mɛ̄ɛ̍ nu̍a̍ā nya̍ nɔ̄ ni̍ 
mī lā pīɔ̍u̍ lɛ̄ŋndē lēŋ yu̍ŋgu̍la̍ fi̍nyāā nyāa̍ tɛ̄ɛ̄ŋ. 

55Kɛ̍ ndu̍yɛ̍ tē lā kɛ̄ɛ̍ le̍ wāŋnda̍ ha̍ā sōlīo̍o̍ o̍ lɛ̄ŋndē lēŋ ni᷄ŋ kpo̍u̍ pɛ̍, ā tūa̍a̍ cho̍ lō 
nya̍ tɛ̄ɛ̄ŋ nda̍, ā wā ni̍ŋ ma̍wa̍ā nya̍ tɛ̄ɛ̄ŋ mɛ̄ɛ̍ bīlte̍ŋ lē dēl nu̍a̍ā wāŋndo̍ o̍ hɔ̄l mī 
lē wa̍ ndu̍ o̍ lēhɔ̄l lɛ̍, mɛ̄ɛ̍ yūɛ̍i̍ ī wā nu̍a̍ā wāŋndo̍ o̍ ŋ̄dīāl lɛ̍, le̍nde̍ nda̍ wā ni̍ŋ nya̍ 
tɛ̄ɛ̄ŋ ni̍. Ā wā ni̍ŋ nya̍ nyɛ̄ pālāa̍ hāndɔ̄ɔ̍ chōo̍ le̍ te̍le̍ŋ te̍le̍ŋ o̍ lɛ̄ŋndē lēŋ ni᷄ŋ. 

56Ndu̍yɛ̍ dɛ̍nɛ̍ pa̍lāā o̍ dɛ̍nɛ̍ pa̍lāā ya̍ i̍i̍ kɛ̍ɛ̍si̍a̍a̍ le̍ nda̍ tūsīo̍o̍ chōo̍ nya̍ ya̍ I̍ tu̍sī ndu̍ 
chōo̍ kpo̍u̍ ni̍.’ ” 

Nɔ̍mbāā 34 

Mɛl̄ɛk̄a̍ chɔm᷄ Mūu̍sē pɛŋ̄gu̍la̍ lɛŋ̄ndē Ke̍nāŋnde̍ŋ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

2“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ āā, ‘Tē lā lūɛ̄ī o̍ lɛ̄ŋndē Ke̍nāŋnde̍ŋ 
ni᷄ŋ pɛ̍, lɛ̄ŋndē ya̍ I̍ cho̍ nya̍ kīo̍o̍ le̍ŋ, pɛ̄ŋgɛ̍la̍ lɛ̄ŋndē lēŋ la̍ŋ la̍ wa᷅ ni̍ŋ la᷅ŋ ni̍. 

3Pɛ̄ŋgu̍la̍ lɛ̄ŋndē lēŋ bā tōūwo̍ lā kūā ni̍ŋ a̍ lɛ̄ŋndē po̍lte̍ŋ Sɛ᷅ŋ, o̍ lɛ̄ŋndē I̍dɔ̄mnde̍ŋ 
hōlnɔ᷄ŋndo̍ chɛ̍chɛ̍. Pɛ̄ŋgu̍la̍ lɛ̄ŋndē nyāle̍ŋ bā tōūwo̍, lā kāndūŋ ni̍ŋ nāa̍ Pēe̍ 
Mɛ̄ŋmā Īhɛ᷄llo̍ ō mɛ̄ɛ̄lu̍ bā pāa̍le̍ŋ lē chāŋndo̍ wa̍. 

4Tē lā kāndu̍ŋ lo̍ŋ pɛ̍, lā tūndū lā tūūsu̍ kūmbū Pēmbīī Ākīla̍bīmnde̍ bā tōūwo̍, lā 
kūɛ̄ a̍ lɛ̄ŋndē po̍lte̍ŋ Si᷅ŋ ndi̍. O̍ ko̍ŋ kɔ̍ɔ̍lī, mī lā chɛ᷄ŋ lo̍ŋ mī lā kūɛ̄ Ka̍dɛ̍sī Ba̍a̍nīāā 
chi̍e̍e̍ ba᷅ tōūwo̍. Mī lā chɛ᷄ŋ vɛ̍lɛ̄ lo̍ŋ mī lā hēēlu̍ mī lā kūɛ̄ Hāsāā A̍dā chi̍e̍e̍, ndu̍yɛ̍ 
mī lā kūɛ̄ a̍ A̍si̍mɔ̄ŋ chi̍e̍e̍. 

5O̍ ko̍ŋ kɔ̍ɔ̍lī, mī lā tūndū mī lā kūɛ̄ kūmbū lɛ̄ŋndē dɛ̍ŋgbɛ̍le̍ŋ o̍ pɛ̄ŋgu̍la̍ŋ a̍ lɛ̄ŋndē 
I̍chi̍pīle̍ŋ, ndu̍yɛ̍ mī lā kɔ̍ mɛ̍ɛ̍lū a̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

6“ ‘Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā chɛ̍chɛ̍ ndu̍ wa᷅ ni̍ŋ pɛ̍ŋgu̍la̍ lɛ̄ŋndē nyāle̍ŋ 
ni̍ bā pāa̍le̍ŋ lē dēl lo̍ ni̍. 

7“ ‘Pɛ̄ŋgu̍la̍ lɛ̄ŋndē nyāle̍ŋ bā lūāŋndo̍ lā kāndūŋ ni̍ŋ o̍ pēe̍ Mɛ̄ŋmā Īhɛ᷄llo̍ 
Mɛ̄dītālu̍e̍e̍nīāā mī lā hēēlu̍ a̍ Pēmbīī Hɔ̍ɔ̄ve̍. 

8Mī lā chɛ᷄ŋ o̍ Pēmbīī Hɔ̍ɔ̄ve̍, mī kūɛ̄ a̍ Lēbō Ha̍ma̍tī chi̍e̍e̍, ndu̍yɛ̍ mī lā fūūlu̍u̍ a̍ 
Si̍da̍dī chi̍e̍e̍. 

9O̍ ko̍ŋ kɔ̍ɔ̍lī, mī lā chɛ᷄ŋ lo̍ŋ, mī lā kūɛ̄ a̍ Si̍fi̍lɔ̄ŋ chi̍e̍e̍, ndu̍yɛ̍ mī lā kɔ̍ mɛ̍ɛ̍lū a̍ Hāsāā 
Ɛ̍nāŋ chi̍e̍e̍. 

10“ ‘Pɛ̄ŋgu̍la̍ lɛ̄ŋndē nyāle̍ŋ bā pāa̍le̍ŋ lē chāŋndo̍ lā kāndūŋ ni̍ŋ Hāsāā Ɛ̍nāŋ chi̍e̍e̍, 
mī lā kūɛ̄ a̍ Si̍ɛ̍fām chi̍e̍e̍. 

11O̍ ko̍ŋ kɔ̍ɔ̍lī, mī lā chɛ᷄ŋ lo̍ŋ, mī lā tūūsu̍ a̍ Lu̍i̍bi̍lā chi̍e̍e̍, le̍ kɔ̄la̍ŋ A̍ yīŋ chi̍e̍e̍ 
ku̍mbū pāa̍le̍ŋ lē chāŋndo̍, mī lā kūɛ̄ a̍ pēmbo᷄ŋ o̍ Mɛ̄ŋmā Ībūŋga᷄ŋ Kāli̍lī kɔ̍ŋgɔ̍ bā 
pāa̍le̍ŋ lē chāŋndo̍. 

12O̍ ko̍ŋ kɔ̍ɔ̍lī, mī lā chɛ᷄ŋ lo̍ŋ mī lā tūūsu̍ a̍ Chɔ̍ɔ̍dāŋ nda̍ŋ, mī lā kɔ̍ fu̍la̍ a̍ Pēe̍ 
Mɛ̄ŋmā Īhɛ᷄llo̍. “ ‘Lɛ̄ŋndē nya̍ sɔ̄lā ni̍ŋ nde̍ŋ, pɛ̄ŋgu̍la̍ ndɔ̄la̍ŋ la̍ŋ la̍ wa᷅ ni̍ŋ la̍ŋ 
chɛ̍chɛ̍ ni̍.’ ” 

13Mi̍ Mūu̍sē o̍ di̍mūl wāŋnda̍ I̍sɔ̄lūɛ̄ī āā, “Lɛ̄ŋndē nya̍ sɔ̄lā ni̍ŋ nde̍ŋ le̍ŋ le̍ wa᷅ ni̍ŋ 
le᷅ŋ ni̍. Lɛ̄ŋnde̍ŋ nde᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ ke̍ yu̍ŋgu̍la̍ ŋɔ̄ma̍hīɔ̍ɔ̍lu̍la̍ŋ ni̍, a̍ yu̍ŋgo̍o̍ 
pīlɔ̍ɔ̍ tɛ̄ndāa̍ tɛ̄ɛ̄ŋ. Lā nɔ̄ mī lā pīɔ̍u̍ yu̍ŋgu̍la̍ la᷅ŋ nda᷅ŋ lɛ̄ŋnde̍ŋ nde᷅ŋ a̍ kōo̍ŋ wūūwo̍ 
le̍ sīnāa̍ būŋgɛ̄ī yu̍ŋgu̍ o̍ yu̍ŋgu̍ o̍ nɔ̍ le̍ sɔ̄lāa̍ ve̍. 

14Yu̍ŋgu̍ Lūbɛ᷅ŋndo̍ ni̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ, nda̍ 
sɔ̄la̍ ni᷅ŋ lɛ̄ŋnde̍ŋ le̍ nda̍le̍ŋ a̍ yu̍ŋgu̍la̍ŋ kpɛ̍ kpɛ̍ 

15Chɔ̍ɔ̍dāŋ le̍e̍lōo̍ na̍nu᷄ŋ, Chɛ̄lu̍i̍kō ndu̍ cho̍ Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍.” 

Wāŋ bɛn̄dūa̍a̍ nɔ ̍mā pīɔu̍̍ Is̍ɔl̄ūɛi̍y̍a̍ lɛŋ̄nde̍ŋ nda̍ 
16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

17“Ɛ̄li̍a̍a̍sā wānā so̍līāā lāsa̍lāa̍, a̍ Chɔ̄ɔ̍sūāā po̍ Nu᷅ŋ ndo̍, nda̍ nɔ̍ ni̍ mā pīɔ̍u̍ 
I̍sɔ̄lūɛ̍i̍ya̍ lɛ̄ŋnde̍ŋ a̍ yu̍ŋgu̍la̍ŋ kpɛ̍ kpɛ̍. 

18Ō fūla̍ o̍ ko̍ŋ kɔ̍ɔ̍lī, o̍ yu̍ŋgu̍ o̍ yu̍ŋgu̍ cho̍o̍ ā nɔ̄ mā hɛ̄li̍ wāŋndo̍ ō pīlɛ̍, wāna̍ cho̍ 
yu̍ŋgo̍o̍ chīla̍ŋ ndo̍ le̍ lɛ̄ŋnde̍ŋ nde᷅ŋ pīɔ̄ūwo̍. 

19Wānāā nda̍ nɔ̄ mā hɛ̄li̍ wa̍ nda̍ cho̍ ha̍ā ni̍ a̍ yu̍ŋgu̍la̍ ndāla̍ŋ. Ke̍lɛ̍bī, po̍ Chɛ̍fu̍nɛ̄ɛ̄ 
wo̍, fūlāa̍ o̍ yu̍ŋgu̍ Chu̍dā wo̍ chōo̍. 

20Si̍ɛ̍mūɛ̄l, po̍ Āmi̍hu̍dī wo̍ fūlāa̍ o̍ yu̍ŋgu̍ Si̍mīɔ̄ŋndo̍ chōo̍. 

21Ɛ̄li̍da̍dī, po̍ Chi̍si̍lɔ̄ŋ ndo̍, fūlāa̍ o̍ yu̍ŋgu̍ Bɛ̍ŋnja̍mīŋ ndo̍ chōo̍. 

22Bu̍kī, po̍ Chɔ̍ki̍lī wo̍, fūlāa̍ o̍ yu̍ŋgu̍ Da᷅ŋ ndo̍ chōo̍. 

23Ha̍nīɛ̄l, po̍ Ɛ̍fɔ̍dī wo̍, fūlāa̍ o̍ yu̍ŋgu̍ Mānāa̍sē, po̍ Chōo̍sɛ̍ wo̍ chōo̍. 

24Kɛ̍mūɛ̄l, po̍ Si̍fi̍tāŋ ndo̍, fūlāa̍ o̍ yu̍ŋgu̍ E̍fi̍lūēm ndo̍ chōo̍. 

25Ɛ̄līsa̍fāŋ, po̍ Pa̍a̍na̍kī wo̍, fūlāa̍ o̍ yu̍ŋgu̍ Sɛ̍bu̍lɔ̄ŋ ndo̍ chōo̍. 

26Pa̍li̍tīɛ̄l, po̍ A̍sāŋ ndo̍, fūlāa̍ o̍ yu̍ŋgu̍ I̍sa̍a̍kā wo̍ chōo̍. 

27A̍hi̍hu̍dī, po̍ Si̍ɛ̍lo̍mī wo̍, fūlāa̍ o̍ yu̍ŋgu̍ A̍sīɛ̄ɛ̄ wo̍ chōo̍. 

28Pɛ̍da̍hɛ̄l, po̍ Āmi̍hu̍dī wo̍, fūlāa̍ o̍ yu̍ŋgu̍ Nāfi̍ta̍lī wo̍ chōo̍.” 

29Wāŋnda̍ ha̍ā Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ ni̍, le̍ mā pīɔ̍u̍ wāŋnda̍ I̍sɔ̄lūɛ̍i̍ lɛ̄ŋndē 
Ke̍nāŋnde̍ŋ. 

Nɔ̍mbāā 35 

A̍ chie̍̍e̍ŋ nda̍ ke̍ Liv̍a̍īya̍ wo̍ŋ o̍kɔɔ̄ ̄
1Bōōndi̍i̍ I̍sɔ̄lūɛ̍i̍ya̍ ā wa̍ o̍ dɛ̍ŋgbɔ̍ɔ̍ Mo̍wa̍bī, Chɔ̍ɔ̍dāŋ kɔ̍ŋgɔ̍ bā pāa̍le̍ŋ lē chāŋndo̍, 
mi̍ Chɛ̄lu̍i̍kō ndu̍ wa᷅ lēe̍lo̍ō bā pāa̍le̍ŋ lē dēl lo̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl 
Mūu̍sē āā, 

2“Di̍mu̍l I̍sɔ̄lūɛ̍i̍ya̍ māā ā nɔ̄ mā hɛ̄li̍ chi̍o̍o̍ŋ ŋ̄ ti᷄ŋ o̍ būŋgāŋ nda̍ chō sɔ̄lā wo̍ŋ ni᷄ŋ, 
chi̍e̍e̍ŋ nɔ̍ fo̍ndāŋnda̍ŋ lā bālāā le̍ chɔ̄lūa̍a̍ dīo̍la̍ŋ ndo̍ŋ, mā ke᷄ Li̍va̍īya̍. 

3Chi̍e̍e̍ŋ nda̍ chō mu̍ŋ hɛ̍lī wo̍ŋ, Li̍va̍īya̍ nda̍ nɔ̍ mu̍ŋ ni̍. Fo̍ndāŋnda̍ cho̍ chi̍e̍e̍ŋ 
mu̍ŋ lā bālāā le̍ chɔ̄lūa̍a̍ dīo̍la̍ŋ nda̍ŋ, la̍ŋ la̍ cho̍ wā le̍ nāūwāā ndāa̍ ni̍, a̍ sāa̍ ndāa̍, 
a̍ chūīŋāā ndāa̍ ndu̍yɛ̍ a̍ chɔ̄lūāā ndāa̍ ā pīli̍a̍a̍ kpo̍u̍. 

4Chi̍e̍e̍ŋ nya̍ chō mu̍ŋ Li̍va̍īya̍ kē wo̍ŋ, chīe̍e̍ o̍ chi̍e̍e̍ ō nɔ̄ mbō nɔ̄ fo̍ndāa̍ o̍ bālāā 
chɛ̍chɛ̍, le̍ chɔ̄lūa̍a̍ dīo̍la̍ŋ, chɔ̄nɔ᷄ŋndo̍ o̍ sāāsa̍ chi̍o̍o̍ mbō kūɛ̄ le̍ nɛ̄īyo̍ wāa̍ ō pīlɛ̍ 
a̍ kɛ̄mɔ̄ɔ̍ lē ŋūɛ̍ɛ̍nu̍ (1,500), ve̍llāa̍ vēllē. 

5O̍ chi̍e̍e̍ o̍ chi̍e̍e̍ hōlnɔ᷄ŋndo̍ lā nɔ̄ mī lā tūu̍ fo̍ndāa̍ o̍ kpēŋgūŋ hi̍ɔ̍ɔ̍lo̍ŋ vēlāa̍ vēllē 
mī chi̍o̍o̍ o̍ wa̍ tɛ̄ɛ̄ŋ. Kūmbū pāa̍le̍ŋ lē chāŋndo̍ lā nɔ̄ mī lā tūu̍ fo̍ndāa̍ le̍ nɛ̄īyo̍ 
wāa̍la̍ŋ lā yāa̍ (3,000), kūmbū pāa̍le̍ŋ lē dēllo̍ nɛ̄īyo̍ wāa̍la̍ŋ lā yāa̍ (3,000), kūmbū 
tōūwo̍ nɛ̄īyo̍ wāa̍la̍ŋ lā yāa̍ (3,000), o̍ ko̍ŋ kɔ̍ɔ̍lī kūmbū lūāŋndo̍ nɛ̄īyo̍ wāa̍la̍ŋ lā 
yāa̍ (3,000). Fo̍ndā nya̍ chō ko̍ŋ tu̍ū o̍ chi̍o̍o̍ vēllāa̍ vēllē wo̍, ndu̍ cho̍ wā le̍ chɔ̄lūāā 
ndāa̍ dīo̍la̍ŋ lo̍ŋ ni̍. 

6O̍ ko̍ŋ kɔ̍ɔ̍lī, lā nɔ̄ mī lā ke᷄ Li̍va̍īya̍ chi̍e̍e̍ŋ vi̍a̍ŋna᷄ŋndo̍ŋ ŋ̄ ŋɔ᷄mpu᷅m, tē sūlɛ̍i̍ fūla̍ 
wāŋndo̍ bā pɛ̍ mbō dīī wāna̍ chi̍o̍o̍, nāa̍ o̍ nya̍a̍nūŋ mbō vēŋnu᷄ŋ nda̍. Ō fūla̍ o̍ 
chi̍e̍e̍ŋ mu̍ŋ kɔ̄ɔ̄lī, lā nɔ̄ mī lā ke᷄ nda̍ chi̍e̍e̍ŋ be̍le̍-hi̍ɔ̍ɔ̍lu̍ a̍ ŋ̄ mūu̍ŋ nāa̍ nda̍ wā wa̍. 

7Mɛ̄ɛ̍ kpo̍u̍ kpo̍u̍, lā nɔ̄ mī lā ke᷄ nda̍ chi̍o̍o̍ŋ be̍le̍-hi̍ɔ̍ɔ̍lu̍ a̍ ŋ̄ ŋɔ̄ma̍a̍, lātūlu̍ a̍ 
fo̍ndāŋnda̍ ba̍lu̍ chi̍e̍e̍ŋ mu̍ŋ nda̍ŋ le̍ chɔ̄lūa̍a̍ dīo̍la̍ŋ. 

8Ndu̍yɛ̍ tē lā wa̍ chi̍o̍o̍ŋ mu᷅ŋ hɛ̄līo̍o̍ o̍ būŋgāŋ nyāa̍ŋ ni᷄ŋ le̍ Li̍va̍īya̍ kīo̍o̍ pɛ̍, mɛ̄ɛ̍ 
yu̍ŋgu̍ o̍ yu̍ŋgu̍ būŋgɛ̄ī ndɛ̄i̍ ī wā yɛ̍, le̍nde̍ nya̍ nɔ̄ ni̍ mī lā hɛ̄li̍ chi̍o̍o̍ŋ o̍ būŋgɛ̄ī 
ndɛ̄i̍ ni᷄ŋ. Yu̍ŋgu̍ būŋgɛ̄ī ndɛ̄i̍ ī wa̍ pɛ̍ ta̍u̍, lā hɛ̄li̍ chi̍o̍o̍ŋ ta̍u̍ o̍ būŋgɛ̄ī ndɛ̄i̍ ni᷄ŋ, 
yu̍ŋgu̍ būŋgɛ̄ī ndɛ̄i̍ ī wa̍ pɛ̍ i̍ pɔ̍mbɔ̄, lā hɛ̄li̍ chi̍o̍o̍ŋ ŋ̄ pɔ̄mbɔ̄ o̍ būŋgɛ̄ī ndɛ̄i̍ ni᷄ŋ.” 

Mɛl̄ɛk̄a̍ dim̍u̍l Is̍ɔl̄ūɛi̍y̍a̍ le̍ mā hɛl̄i ̍chie̍̍e̍ŋ wāŋnda̍ ā vīāŋnūŋ le̍niŋ̍ ndo̍ŋ 
(Dītɔ̍nɔ̍mi̍ī 19:1-13; Chɔ̄ɔ̍sūāā 20:1-9) 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

10“Di̍mu̍l I̍sɔ̄lūɛ̍i̍ya̍ māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍. Tē lā ta᷄ŋ Chɔ̍ɔ̍dāŋ 
nda̍ŋ pɛ̍, mī lā lūɛ̄ī o̍ lɛ̄ŋndē Ke̍nāŋnde̍ŋ ni᷄ŋ, 

11lā nɔ̄ mī lā hɛ̄li̍ chi̍o̍o̍ŋ ŋ̄ ti᷄ŋ mī mu̍ŋ wa̍ te̍ŋge̍ŋ. Le̍ tē sūlɛ̍i̍ fūla̍ wāŋndo̍ o̍ bā pɛ̍ 
mbō dīī wāŋndo̍ ndɔ̍, wānā ko̍ŋ ō nyāānu̍ŋ o̍ chi̍e̍e̍ŋ mu̍ŋ ō pīlɛ̍ ni᷄ŋ nāa̍ wānā yɔ᷅ŋ 
ndu̍ nyɛ̄ le̍ wa̍. Yɔ̄ŋi̍ wāna̍ o̍ di̍ī ko̍ŋ ndo̍ wāna̍ ndɔ̄ɔ̍ ō yɔ̍ŋ ndu̍ nyɛ̄ sɔ̍ŋgɔ̍ ko̍ŋ. 

12Chi̍e̍e̍ŋ nya̍ chō mu᷅ŋ hɛ̄lī wo̍ŋ, mu̍ŋ cho̍ wā le̍ vīōŋnɔ᷄ŋndo̍ ni̍, yɔ̄ŋi̍ wa᷅na̍ nda̍ dīī 
ko̍ŋ ndo̍ wāna̍ ndɔ̄ɔ̍ ō dīi̍ wa᷅na̍ sūlɛ̍i̍ ī fūla̍ ko̍ŋ o̍ bā wo̍. Ko̍ŋ to̍sa̍ ni̍ wāna̍ sūlɛ̍i̍ ī 
fūla̍ ko̍ŋ o̍ bā mbo̍ dīī chāa̍ŋ ndɔ̍ wo̍, ō sɔ̍lā pi̍ɔ̍mndo̍ le̍, ha̍a̍a̍ mɛ̄ɛ̍ mbō lo̍ ko̍ŋ mā 
kɔ̄ɔ̄sa̍ fɛ̍lɛ̍ŋ a̍ ndu̍ wa᷅ŋnda̍ kpo̍u̍ o̍ hɔ̄l mbō sɔ̄la̍ wɔ̄ūle̍ŋ. 

13Chi̍o̍o̍ŋ ŋ̄ ŋɔ᷄mpu᷅m nya̍ nɔ̄ ni̍ mī lā hɛ̄li̍, 

14Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋndo̍ ŋ̄ ŋgāa̍, o̍ lɛ̄ŋndē Ke̍nāŋnde̍ŋ ni᷄ŋ ŋ̄ ŋgāa̍. 

15Chi̍e̍e̍ŋ ŋɔ᷄mpu᷅m nya̍ chō mu̍ŋ hɛ̍lī le̍ vīōŋnɔ᷄ŋndo̍ wo̍ŋ, ŋ̄ nɔ̄ mī ŋ̄ wa̍ le̍ I̍sɔ̄lūɛ̍i̍ya̍, 
a̍ mīālāa̍ hu᷅ŋ nya̍ cha᷄lle̍ tɛ̄ɛ̄ŋ nda̍, ndu̍yɛ̍ a̍ wānāā lēkāa̍wa̍a̍ cho̍ nya̍ tɛ̄ɛ̄ŋ nda̍. Le̍ 
tē sūlɛ̍i̍ fūla̍ wāŋndo̍ o̍ bā pɛ̍ mbō dīī wāŋndo̍, wānā ko̍ŋ ō nyāānu̍ŋ o̍ chi̍e̍e̍ŋ mu̍ŋ 
ō pīlɛ̍ ni᷄ŋ nāa̍ wānā yɔ᷅ŋ ndu̍ nyɛ̄ le̍ wa̍. 

16-18“Tē ī yɔ̄nu̍ŋ pɛ̍ mi̍ wāŋndo̍ ō lūāā chāa̍ŋ ndɔ̍ a̍ chīli̍ŋnde̍, kɛ̄lɛ̄ŋgāā mbo̍ vīā 
chāa̍ŋ ndɔ̍ a̍ pōūwo̍, ɔ̄ɔ̄ mbo̍ lūāā ndu̍ a̍ yɔ̄mndo̍ mbo̍ dīī chāa̍ŋ ndɔ̄ ko̍ŋ pɛ̍, wānā 
ko̍ŋ wānā di̍yāa̍ o̍ cho̍ ni̍. Ndu̍ bɛ̍ɛ̍ ō nɔ̄ mbō sɔ̄la̍ pīɔ̍mndo̍. 

19Wāna̍ o̍ di̍ī ko̍ŋ ndo̍ tē wāna̍ ndɔ̄ɔ̍ ō sāālu̍ŋ ndu̍ pɛ̍, ō nɔ̄ di̍ mbō mīŋgi̍ māa̍ ndu̍ 
bɛ̍ɛ̍ mbō dīī ndu̍. 

20“Tē wāŋndo̍ ō tu᷄l chāa̍ŋ ndɔ̍ yɛ̄le̍ŋ pɛ̍, mbō chu᷄m chāa̍ŋ ndɔ̄ ko̍ŋ īnɛ̍, mbō 
nyīndū ndu̍, kɛ̄lɛ̄ŋgāā mbō ma᷄l ndu̍ nyɛ̄ chōo̍, 

21ɔ̄ɔ̄ mbō lɔ̄ɔ̄ ndu̍ a̍ bɔ̄ta̍a̍ mi̍ chāa̍ŋ ndɔ̄ ko̍ŋ ō vī pɛ̍, wānā ko̍ŋ wānā di̍yāa̍ o̍ cho̍ 
ni̍. Ndu̍ bɛ̍ɛ̍ ō nɔ̄ mbō sɔ̄la̍ pīɔ̍mndo̍. Wāna̍ o̍ di̍ī ko̍ŋ ndo̍ tē wāna̍ ndɔ̄ɔ̍ ō sāālu̍ŋ 
ndu̍ pɛ̍, ō nɔ̄ di̍ mbō mīŋgi̍ māa̍ ndu̍ bɛ̍ɛ̍ mbō dīī ndu̍. 

22“Kɛ̍ tē ō wa̍ pɛ̍ māā sūlɛ̍i̍ fu̍la̍ wāŋndo̍ o̍ bā ni̍ mbo̍ dīī chāa̍ŋ ndɔ̍ ō ve̍ o̍ yɛ̄lē 
tūlāā ni᷄ŋ mbō chu᷄m ndu̍ o̍ nɛ̄ī le̍ pɛ̍, ō wa̍ nyi̍ndɔ̄ɔ̄ o̍ nyi̍ndū wānā ko̍ŋ ni̍ ō ve᷄ kɔ̍l 
te̍, kɛ̄lɛ̄ŋgāā nyɔ̄ɔ̍ o̍ wu̍u̍ ni̍ ō ve᷄ kɔ̍l te̍ mi̍ nyɛ̄ kōŋ ō kɔ̍ vi̍ɔ̄ chāa̍ŋ ndɔ̄ ko̍ŋ, 

23ɔ̄ɔ̄ mbō wa᷄ māā pōūwo̍ o̍ ma̍l ni̍ ō ve᷄ cha̍a̍ŋ ndɔ̄ ko̍ŋ chɔ̄ le̍ mi̍ pōū kōŋ ō kɔ᷄ de᷅l 
chāa̍ŋ ndɔ̄ ko̍ŋ chōo̍, mi̍ chāa̍ŋ ndɔ̄ ko̍ŋ ō wū pɛ̍, 

24wānā ko̍ŋ ā nɔ̄ mā kɔ̄ɔ̄sa̍ a̍ ndu̍. Ku̍ndāa̍ nɔ̄ mā dīmi̍ nda̍ sūɛ̍i̍ ke̍ŋ tɛ̄ɛ̄ŋ nda̍ wāna̍ 
o̍ di̍ī ko̍ŋ ndo̍ wāna̍ ndɔ̍ nɔ̍ le̍ māa̍ mīŋgīo̍o̍ wo̍ mɛ̄ɛ̍ i̍ cho̍ ī dīmīāā o̍ sāwāla̍ŋ nda᷅ŋ 
ni᷄ŋ yɛ̍. 

25Ku̍ndāa̍ ō nɔ̄ mbō mānda̍ wāna̍ sūlɛ̍i̍ ī fūla̍ ho̍ō o̍ bā wo̍, yɔ̄ŋi̍ wa᷅na̍ o̍ di̍ī yo̍ wāna̍ 
ndɔ̄ɔ̍ ō dīi̍ ndu̍. Tē ku̍ndāa̍ ō kɔ̄ɔ̄sa̍ a̍ ndu̍ pɛ̍ mā sāālu̍ŋ māā sūlɛ̍i̍ lēkɛ̍ndɛ̍ī fu̍la̍ 
ndu̍ o̍ bā ni̍, ā nɔ̄ mā mīŋgi̍ ndu̍ o̍ chi̍e̍e̍ vi̍a̍ŋna᷄ŋ ko̍ŋ ni᷄ŋ pi̍la̍ mbō wa᷄ o̍ 
vīōŋnɔ᷄ŋndo̍ ni᷄ŋ lo̍ŋ. Lo̍ŋ o̍ nɔ̍ ni̍ mbō wa̍ ha̍a̍a̍ mbō lo᷄ o̍ ko̍ŋ mī wāna̍ cho̍ wānā 
bɛ̍ndū wānāā sōlīāā lāsa̍lāa̍ a̍ te̍le̍ŋ ko̍ŋ, ma̍ tālā ndu̍ chūɛ̄īya̍ŋ o̍ lēbōl le̍ ndu̍ 
hɛ̄līo̍o̍ wo̍ ō vī. 

26Kɛ̍ tē wāna̍ sūlɛ̍i̍ ī fūla̍ ko̍ŋ o̍ bā wo̍ ō fāŋa̍ŋ o̍ chi̍e̍e̍ o̍ cho̍ o̍ vīōŋnɔ᷄ŋndo̍ ni᷄ŋ ndo̍ 
pɛ̍ mbō kūɛ̄ bā o̍ bā, 

27ndu̍yɛ̍ mī wāna̍ o̍ di̍ī yo̍ wāna̍ ndɔ̄ɔ̍ ō sāālu̍ŋ ndu̍ mbō dīī ndu̍, wāna̍ di̍ī ndu̍ ko̍ŋ 
ndo̍ ō tɛ̄ɛ̄mbu̍u̍ sāwa̍ di̍mi̍ māā wānā di̍ī wa̍nā le̍ wo̍ le̍. 

28Wāna̍ sūlɛ̍i̍ ī fūla̍ ko̍ŋ o̍ bā wo̍ ō nɔ̄ mbō lo᷄ o̍ chi̍e̍e̍ o̍ kɔ̍ vi̍o̍ŋnu᷄ŋ ko̍ŋ ndo̍, ha̍a̍a̍ 
mī wāna̍ cho̍ wānā bɛ̍ndū wānāā sōlīāā lāsa̍lāa̍ a̍ te̍le̍ŋ ko̍ŋ ō vī. Tē ō vī pɛ̍, wānā 
ko̍ŋ ō mīīŋgu̍ ni̍ko̍ o̍ ndu̍ lo̍ chi̍e̍e̍. 

29Sāwāla̍ŋ nda᷅ŋ lā chō le̍ nya̍ ndu̍yɛ̍ a̍ chūāūwāā nyāa̍ mbō kūɛ̄ a̍ lāchī kɛ᷅, bā o̍ bā 
nya̍ wa̍. 

30“Wānā o̍ wāna̍ di̍ī wāŋndo̍ pɛ̍, ndu̍ bɛ̍ɛ̍ lā nɔ̄ mī lā dīī ndu̍. Kɛ̍ ndu̍yɛ̍, lɔ̍ɔ̍ pa̍, nya̍ 
dīī ndu̍ mɛ̄ɛ̍ mī wānāā ŋīɔ̍ɔ̍ŋ kɛ̄lɛ̄ŋgāā a̍ yāa̍ a̍ tɛ̍nda̍ se̍īle̍ŋ mā fūla̍ kɔ̄ɔ̄lī māā ī chō 
tōnya̍. Kɛ̍ ō ve᷅ le̍ se̍īlē wānā pi᷅lɛ̍ le̍ nya̍ dīī ndu̍ le̍. 

31Tē wāŋndo̍ ō tɛ̄ɛ̄mbu̍u̍ yōōmū wāŋndo̍ pɛ̍, ndu̍ bɛ̍ɛ̍ lā nɔ̄ mī lā dīī ndu̍. Lā bi̍ī 
wānā ko̍ŋ nyɛ̄ sɔ̄lāā o̍ bā le̍ hāli̍ kpe̍ŋ lā di̍ī ndu̍ le̍ le̍. 

32Tē wāŋndo̍ sūlɛ̍i̍ fūla̍ ndu̍ o̍ bā pɛ̍ mbo̍ dīī wāŋndo̍, ndu̍yɛ̍ mbo̍ nyāānu᷄ŋ mbo̍ 
kɔ̍ vi̍o̍ŋnu᷄ŋ o̍ chi̍e̍e̍ŋ cho̍ le̍ vīōŋnɔ᷄ŋndo̍ wo̍ŋ o̍ pīlɛ̍, wānā ko̍ŋ o̍ ke᷄ nya̍ bɛ̍ɛ̍ nyɛ̍ 
sɔ̄lāa̍ le̍ mī lā chɛ᷄l ndu̍ mbō mīīŋgu̍ o̍ ndu̍lo̍, lā bīī nyɛ̄ sɔ̄lāā kōŋ mī lā chɛ᷄l ndu̍ 
dīōm te̍. Wānā ko̍ŋ ō nɔ̄ mbo̍ lo̍ o̍ chi̍e̍e̍ o̍ cho̍ ko̍ŋ o̍ vīōŋnɔ᷄ŋndo̍ ni᷄ŋ ndo̍ ha̍a̍a̍ mɛ̄ɛ̍ 
mbō lo̍ o̍ ko̍ŋ mī wāna̍ cho̍ wānā bɛ̍ndū wānāā sōlīāā lāsa̍lāa̍ a̍ te̍le̍ŋ ko̍ŋ ndo̍ ō vī, 
ma̍lāŋ wānā ko̍ŋ ō mīīŋgū o̍ ndu̍lo̍. 

33Tē lā tōsa̍ le̍nde̍ le̍, mɛ̄ɛ̍ lɛ̄ŋndē lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Kōo̍ma̍ wāna̍ 
chi̍o̍o̍ sōlīo̍o̍ o̍ fo̍ndō fu̍u̍ wo̍ chōo̍ ō tōsa̍ mī lɛ̄ŋnde̍ŋ lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ 
o̍ hɔ̄l. Wānā o̍ wāna̍ di̍ī wāŋndo̍ pɛ̍ o̍ fo̍ndō fu̍u̍ wo̍ chōo̍, ndu̍ bɛ̍ɛ̍ lā nɔ̄ mī lā dīī 
ndu̍. Sa̍lā o̍ sa̍lā cho̍ mbō sōli̍ŋ le̍ lɛ̄ŋnde̍ŋ dīndi̍o̍o̍ ya̍ Mɛ̍lɛ̄ka̍ o̍ hɔ̄l te̍, mɛ̄ɛ̍ mī wānā 
ko̍ŋ ō sɔ̄la̍ pīɔ̍mndo̍. 

34Lā to̍sā mī lɛ̄ŋndē nya̍ chō kɔ̄la̍ŋ cha᷄lle̍ ni᷄ŋ nde̍ŋ lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̄lɛ̄ka̍ 
o̍ hɔ̄l te̍. Kāni̍ fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ cho̍ wā nya̍ I̍sɔ̄lūɛ̍i̍ya̍ tɛ̄ɛ̄ŋ o̍ lɛ̄ŋndē lēŋ 
ni᷄ŋ.” 

Nɔ̍mbāā 36 

A̍ nyɛm̄ ke᷅ŋ wāŋ lāāndūāā Is̍ɔl̄ūɛi̍y̍āa̍ cha᷅l o̍ nɔl̄a̍ŋ nda̍ o̍kɔɔ̄ ̄
1Pāa̍le̍ pi᷅lɛ̍, mi̍ wānāa̍ wa̍ yu̍ŋgu̍la̍ fu̍la̍ o̍ pūlāle̍ Ki̍li̍a̍a̍dīle̍ŋ chōo̍ la̍ŋ bōlle̍ wa̍ ā 
mālnu᷄ŋ ma̍ kōmāl Mūu̍sē nda̍ wāŋ bɛ̄ndūāā I̍sɔ̄lūɛ̍i̍ya̍, a̍ wa̍ yu̍ŋgu̍la̍ I̍sɔ̄lūɛ̍i̍la̍ŋ 
bōlle̍ wa̍. Ndu̍yɛ̍ Ki̍li̍a̍a̍dī ko̍ŋ fi̍nyā ndɔ̍ wa̍ Māka̍yā ni̍, po̍ Mānāa̍sē wo̍. Mānāa̍sē 
ko̍ŋ yɛ̍ fi̍nyā ndɔ̍ wa̍ Chōo̍sɛ̍ ni̍. 

2Ma̍ kɔ̍ di̍mūl Mūu̍sē āā, “Fāllo̍, bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nu̍m le̍ mā pi̍ɔ̍u̍ 
yu̍ŋgu̍la̍ŋ I̍sɔ̄lūɛ̍i̍ lɛ̄ŋnde̍ŋ a̍ kōo̍ŋ wūūwo̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nu̍m le̍ 

mā ke̍ chūāūwāā wāŋ lāāndūa̍a̍ wānāyɛ̍i̍ nɛ̄i̍ Sɛ̄lōfɛ̍ha̍dī ve̍ nyɛ̄m ke᷅ŋ fi̍nyā ndā 
wo̍ŋ. 

3Kɛ̍ ndu̍yɛ̍ si̍na̍ pɛ̍ŋgu̍ māā tē wāŋ lāāndūa̍a̍ ha̍ā ā cha᷄l nɔ̄la̍ŋ wāŋ pīāāndūāā 
chēle̍ŋnda̍ o̍ lābā pɛ̍, a̍ fu̍la̍ o̍ yu̍ŋgu̍la̍ che̍le̍ŋnda̍ŋ chōo̍ wa̍, nyɛ̄m ke᷅ŋ wāŋ 
lāāndūa̍a̍ ha̍ā le̍ yu̍ŋgu̍la̍ pīāāndāā ndāā ka̍ŋ ŋ̍ wa᷅ ni̍. O̍ ko̍ŋ, mī nyɛ̄m ke᷅ŋ yu̍ŋgu̍ 
nāa̍ ŋ̄ fāŋa̍ŋ le̍cho̍o̍. 

4Ndu̍yɛ̍ tē ō lo̍ o̍ ko̍ŋ pɛ̍, mī wɔ̄sī nyɛ̄ o̍ nyɛ̄ ō nɔ̄ le̍ bāŋa᷄ŋndo̍ sɔ̄lāa̍ ve̍ ō fūūlu̍u̍ pɛ̍, 
wāŋ lāāndūa̍a̍ ha̍ā nyɛ̄m ke᷅ŋ fi̍nyā nda̍ o̍ mɛ̍i̍ mu̍ŋ ma̍ lōō mu̍ŋ ndo̍ŋ, ŋ̄ sīmnu᷄ŋ 
nyɛ᷅m ke᷅ŋ yu̍ŋgu̍la̍ pīāāndāā ndāa̍ kpe̍e̍kpe̍i̍. O̍ ko̍ŋ, mī nyɛ̄m ke᷅ŋ yu̍ŋgu̍ nāa̍ ŋ̄ 
fāŋa᷅ŋ le̍cho̍o̍.” 

5O̍ ko̍ŋ, mi̍ Mūu̍sē o̍ chɔ᷅m wāŋnda̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū a̍ sūɛ̍i̍ wa̍ā le̍nde̍ 
o̍kɔ̄ɔ̄ la̍ŋ. Mbo̍ dīmī āā, “Nyɛ̄ wānāa̍ fu̍la̍ o̍ pūlāle̍ Mānāa̍sē le̍ŋ chōo̍ wa̍ ā dīmi̍ ho̍ō 
wo̍, tōnya̍ kpe̍e̍kpe̍i̍ o̍ cho̍ ni̍. 

6Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ chūāūwāā wāŋ lāāndūa̍a̍ Sɛ̄lōfɛ̍ha̍dī wa̍ o̍kɔ̄ɔ̄ 
wo̍ cho̍ ho̍ō ni̍. Ō dīmi̍ āā, ‘Chūāūwāa̍ Sɛ̄lōfɛ̍ha̍dī wa̍ ā nɔ̄ di̍ mā cha᷄l nɔ̄la̍ŋ wāŋ 
pīāāndūāā nda̍ yēēma̍ wa̍ o̍ bā. Kɛ̍ ndu̍yɛ̍ ā nɔ̍ mā cha᷄l nɔ̄la̍ŋ wāŋ pīāāndūāā wāā 
o̍ yu̍ŋgu̍la̍ che̍le̍ŋ chōo̍ o̍ lābā le̍, mɛ̄ɛ̍ wāŋ pīāāndūāā nda̍ fūla̍ nda̍ nda̍ā o̍ yu̍ŋgu̍ 
pi̍lɔ̍ɔ̍ chōo̍ wa̍. 

7Yu̍ŋgu̍ o̍ yu̍ŋgu̍ I̍sɔ̄lūɛ̄ī, nyɛ̄m nda̍ŋ ki̍ɔ̍ɔ̍ŋ ŋ̄ nɔ̄ mī ŋ̄ wa̍ le̍ nda̍ mā cha᷄l lēcho̍ō. Lā 
chu̍ā nyɛ̄m ke᷅ŋ yu̍ŋgu̍ o̍ yu̍ŋgu̍ mī lā ke᷄ yu̍ŋgo̍o̍ ō pīlɔ̍ɔ̍ le̍. 

8Wānā la̍nɔ̍ o̍ wānā la̍nɔ̍ lo̍o̍ nyɛ̄m kɛ̍ŋ fi̍nyā ndɔ̄ wo̍ŋ pɛ̍, wānā la̍nɔ̍ ko̍ŋ ō nɔ̄ mbō 
cha᷄l nɔ̄ɔ̍ wānā pɔ̍nɔ̍ wa̍ā o̍ yu̍ŋgu̍ fi̍nyā ndɔ̄ ko̍ŋ chōo̍ o̍ bā. Mɛ̄ɛ̍ o̍ nɛ̄īyo̍ ho̍ō ni᷄ŋ, 
yu̍ŋgu̍ o̍ yu̍ŋgu̍ nyɛ̄m nda̍ŋ ke᷅ŋ fi̍nyāā ndāa̍ ā me᷄l nda̍ wo̍ŋ, ŋ̄ nɔ̄lā mī ŋ̄ wa̍ le̍ nda̍ 
pīlɛ̍ kpe̍. 

9Lā chɛ᷅l mī nyɛ̄m ke᷅ŋ yu̍ŋgu̍ o̍ yu̍ŋgu̍ ŋ̍ si̍mnu᷄ŋ nyɛ᷅m ke᷅ŋ yu̍ŋgo̍o̍ o̍ pīlɔ̍ɔ̍ le̍. 
Yu̍ŋgu̍ o̍ yu̍ŋgu̍ I̍sɔ̄lūɛ̄ī, nyɛ̄m nda̍ŋ ki̍ɔ̍ɔ̍ŋ ŋ̄ nɔ̄ mī ŋ̄ wa̍ le̍ nda̍ mā cha᷄l lēcho̍ō.’ ” 

10Ndu̍yɛ̍ mi̍ chūāūwāā wāŋ lāāndūa̍a̍ Sɛ̄lōfɛ̍ha̍dī wa̍ ā tōsa̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l Mūu̍sē yɛ̍. 

11Nda̍ ki̍nɛ̍i̍, Ma̍a̍lāā ni̍, Tɛ̍sāā ni̍, Hɔ̍ki̍lāā ni̍, Mi̍li̍kāā ni̍, a̍ No̍wā, ma̍ chāl o̍ nɔ̄la̍ŋ 
chūāūwāa̍ bōmāā ndāa̍ o̍ lābā. 

12Pūa̍a̍ nda̍ fūla̍ nda̍ nda̍ā o̍ yu̍ŋgu̍ Mānāa̍sē wo̍ chōo̍, ndu̍ yɔ̍nūŋ māā po̍ Chōo̍si̍ɔ̍ɔ̍ 
ni̍ wa̍, ma̍ chāl pūa̍a̍ ka̍ŋ o̍ lābā. O̍ ko̍ŋ, nyɛ̄m ke᷅ŋ fi̍nyā ndā o̍ mɛ̍i̍ ma̍ lōō mu̍ŋ 
ndo̍ŋ, mi̍ ŋ̄ hīāū lāchī a̍ wāa̍ le̍ yu̍ŋgu̍ fi̍nyā ndā o̍ fu̍la̍ chōo̍ wo̍. 

13Sāwāla̍ŋ nda᷅ŋ ndu̍yɛ̍ a̍ pɛ̄ɛ̄kūla̍ŋ nda᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū Mūu̍sē o̍ sōndō ni̍ 
mbo̍ dīmūl I̍sɔ̄lūɛ̍i̍ya̍ la̍ŋ, bōōndi̍i̍ nda̍ wa̍ o̍ dɛ̍ŋgbɔ̍ɔ̍ Mo̍wa̍bī, Chɔ̍ɔ̍dāŋ kɔ̍ŋgɔ̍, bā 
pāa̍le̍ŋ lē chāŋndo̍, mi̍ Chɛ̄lu̍i̍kō chi̍e̍e̍ ndu̍ wa᷅ Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍ 
ve̍. 

Dit̄ɔ̍nɔ̍mi̍ī 

Dītɔ̍nɔ̍mii̍̄ 1 

Sɔɔ̄ŋ̍ le̍bo̍llo̍ŋ 
1Yāu̍wo̍ ho̍ō ō chō māchūāā ko̍na̍a̍ a̍ dīōmndā Mūu̍sē o̍ so̍ō nāa̍ I̍sɔ̄lūɛ̍i̍ya̍ chūā 
la̍ŋ o̍kɔ̄ɔ̄, bōōndi̍i̍ nda̍ wa̍ o̍ lɛ̄ŋndē po̍lte̍ŋ ni᷄ŋ Chɔ̍ɔ̍dāŋ le̍e̍lōo̍, bā pāa̍le̍ŋ lē 
chāŋndo̍ ve̍. A̍ te̍le̍ŋ ko̍ŋ, I̍sɔ̄lūɛ̍i̍ya̍ ā wa̍ o̍ dɔ̍ɔ̍ŋgɔ̍ɔ̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ 
tɛ̄ɛ̄ŋ Chɔ̍ɔ̍dāŋ, Su̍fī i̍kɛ̍i̍. Dɔ̍ɔ̍ŋgɔ̍ɔ̍ ho̍ō ō wa̍ Pa̍lūāŋ chi̍e̍e̍ tɛ̍ɛ̄ŋ a̍ chi̍o̍o̍ŋ ŋ̄ pīlɔ̍ŋ, mu̍ŋ 
yɔ̍nūŋ ni̍ māā To̍fɛ̄ɛ̄l, a̍ Le̍ba̍ŋ, a̍ Hāsɛ̍lɔ̍tī, a̍ Dīsa̍ha̍bī. 

2(Ndu̍yɛ̍ chɔ̍ŋ o̍ Pēmbīī Sa̍a̍nāīve̍ kɔ̍ Ka̍dɛ̍sī Ba̍a̍nīāā, kēēkōo̍ a̍ lɛ̄ŋndē īpēmbūle̍ŋ 
I̍dɔ̄m, ō chō ti᷅ŋ kɔ̄lā pālɛ̍i̍ tɔ̍ a̍ lē pīlɛ̍). 

3Mɛ̄ɛ̍ I̍sɔ̄lūɛ̍i̍ya̍ ā ma᷄l I̍chi̍pī le̍ kɔ̄la̍ŋ Ke̍nāŋ, wɔ̄sī nda̍ chīŋa̍ wɔ̄sīla̍ŋ be̍le̍-hi̍ɔ̍ɔ̍lu̍ o̍ 
ti᷅ŋndo̍ tɛ̄ɛ̄ŋ ndo̍, pāa̍le̍ tāse̍le̍ŋ o̍ pāŋgi̍i̍ tɔ̍ a̍ ī pīlɛ̍i̍ o̍ wɔ̄sī kōŋ ni᷄ŋ, pāa̍le̍ le̍ŋ Mūu̍sē 
o̍ di̍mu̍l I̍sɔ̄lūɛ̍i̍ya̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ndu̍ o̍ sōndō le̍ nda̍ dīmūllo̍ ni̍. 

4Ndu̍yɛ̍ a̍ te̍le̍ŋ ko̍ŋ, Mūu̍sē ndu̍ o̍o̍ ye᷅m ni᷅ŋ Māsā Bɛ̍ndōo̍ Si̍hɔ̄ŋ, māsa̍ 
A̍mɔ̍lu̍a̍i̍tīi̍ya̍ o̍ wa̍ īchāli̍ Hɛ̍si̍bɔ̄ŋ chi̍e̍e̍ wo̍, a̍ Māsā Bɛ̍ndōo̍ Ɔ̍kū, māsāa̍ o̍ lɛ̄ŋndē 
Ba̍a̍sīāŋnde̍ŋ ni᷄ŋ o̍ wa̍ īchāli̍ Āsi̍ta̍lɔ̍tī chi̍e̍e̍ a̍ I̍du̍lūēī chi̍e̍e̍ wo̍. 

5I̍sɔ̄lūɛ̍i̍ya̍ ā wa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē chāŋndo̍, o̍ būŋgɛ̄ī Mo̍wa̍bīve̍ ni᷄ŋ, 
mi̍ Mūu̍sē o̍ ka̍ndū nda̍ nyɛ̄ Mɛ̄lɛ̄ka̍ o̍ dīmūl nda̍ wo̍ tɛ̄ɛ̄sīāllo̍. Mbo̍ dīmūl nda̍ āā, 

6“Bōōndi̍i̍ na̍a̍ ŋ̄ wa̍ o̍ Pēmbīī Sa̍a̍nāīve̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō dīmūl 
na̍a̍ āā, ‘Lā vīōū ni᷅ŋ bɔ̍ɔ̍ o̍ pēmbēi̍ he̍ī. 

7Lā Pūūsi̍a̍a̍ dɔ̍ɔ̍ŋgɔ̍ɔ̍ mī lā hīōū lāchī a̍ kɔ̄la̍ŋ. Lā kɔ̍ o̍ lɛ̄ŋnde̍ īpēmbūlē 
A̍mɔ̍lu̍a̍i̍tīi̍ya̍, ndu̍yɛ̍ a̍ wānāā nda̍ chīɛ̄ɛ̄li̍āŋnda̍ o̍ fo̍ndāŋndā ndāla̍ŋ kpo̍u̍. La̍ŋ la̍ 
yɔ̍nūŋ ni̍ māā dɛ̍ŋgbɔ̍ɔ̍ o̍ pēmbo᷄ŋ tɛ̄ɛ̄ŋ Chɔ̍ɔ̍dāŋ, a̍ o̍ lɛ̄ŋndē īpēmbūle̍ŋ, ndu̍yɛ̍ a̍ o̍ 
lɛ̄ŋnde̍ dɛ̍ŋgbɛ̍le̍ŋ o̍ pēmbo᷄ŋ bɛ̄ŋgu̍, a̍ o̍ būŋgɛ̄i̍ cho̍ bā tōūwo̍ ve̍ ni᷄ŋ, o̍ ko̍ŋ kɔ̍ɔ̍lī, 
a̍ o̍ Pēē Mɛ̄ŋmā Īhɛ᷄llo̍ Mɛ̄dītālu̍e̍e̍nīāā kɔ̍ŋgɔ̍. Mī lā hīōū o̍ lɛ̄ŋndē Ke̍nāŋnde̍ŋ ni᷄ŋ 
ndu̍yɛ̍ a̍ o̍ pēmbūŋ Le̍ba̍nɔ̄ŋndo̍ŋ lēkɔ̍ɔ̍lī, ndu̍yɛ̍ mī lā kūɛ̄ di̍ o̍ Pēē Bɛ̍ndōo̍ 
Yūfi̍lu̍a̍tīī. 

8Lɛ̄ŋnde̍ŋ nde᷅ŋ kpo̍u̍, nya̍ ya̍ Mɛ̍lɛ̄ka̍ ke̍ le̍ŋ ni̍. Le̍ŋ ya̍ Mɛ̍lɛ̄ka̍ Ya̍a̍wɛ̄ɛ̄ I̍ chu̍e̍l 
fi̍nyāā nyāā ma̍māa̍, E̍bīlāha᷅m, a̍ Āa̍se̍, a̍ Che̍kɔ̍pū būŋgɛ̄i̍ sīndɛ̄ ni̍ māā I̍ cho̍ nda̍ 
le̍ŋ kē māā nyɛ̄ ndā, nda̍ ni̍ a̍ chūāūwāā ndāa̍ lēpūlā kɛ᷅. Le̍la̍ŋ lā kɔ̍ mī lā kɔ̍ chu̍ā 
le̍ŋ māā nyɛ̄ nyā.’ ” 

A̍ mɛɛ̄ ̍Mūu̍sē o̍ hɛl̍i ̍māsāa̍ kɔɔ̍s̍ā a̍ wāŋnda̍ wa̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 18:13-27) 

9Mi̍ Mūu̍sē o̍ hi̍a̍ū lāchī a̍ sūɛ̍i̍ nāa̍ I̍sɔ̄lūɛ̍i̍ya̍ chūā, mbo̍ dīmūl nda̍ āā, “Bōōndi̍i̍ na̍a̍ 
ŋ̄ wa̍ ke̍ŋ o̍ Pēmbīī Sa̍a̍nāīve̍ ve̍, mi̍ lo᷅ o̍ ko̍ŋ mi̍ di̍mūl nya̍ a̍a̍, ‘Le̍ ya̍ pīlɛ̍ mī wa̍ 
nya̍ chīla̍ŋ I̍ ti̍ū ba̍ le̍, ī chō bɔ̍ɔ̍ wo̍lɔ̄ɔ̄lā lūsu̍lɛ̍i̍la̍ bɛ̍ndū le̍ ya̍. 

10Kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsa̍ mi̍ lā kūī kūīyo̍ pīla̍. Lā kūi̍ ha̍a̍a̍, 
mɛ̄ɛ̍ lōo̍ŋ ŋ̄ chō nu̍a̍ā o̍ ha̍la̍a̍ ni᷄ŋ fa̍ŋgā yɛ̍, le̍nde̍ nya̍ chō ni̍. 

11Ndu̍yɛ̍ mbɔ̄ māā Mɛ̄lɛ̄ka̍ Ya̍a̍wɛ̄ɛ̄, Mɛ̄kɛ̄la̍ fi̍nyāā nyāā ma̍māa̍ nda̍ a̍a̍ pi̍ɛ̍īyo̍ ō 
pēēlu̍ būŋgɛ̄ī o̍ chu̍e̍l nya̍ ve̍, mbō tōsa̍ mī lā hīōū lāchī a̍ kūīyo̍ wāa̍la̍ŋ o̍ wāa̍la̍ŋ 
ni᷄ŋ fɔ̍, ndu̍yɛ̍ mbɔ̄ māā ō tōsa̍ mī dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ nya̍ fɔ̍. 

12Kɛ̍ ndu̍yɛ̍ ya̍ pīlɛ̍, I̍ nɔ̍lā mī ti̍u̍ o̍ sɔ̄ɔ̍ŋ nyāa̍ŋ ni᷄ŋ te̍, bālā hāvɛ̍i̍la̍ nyāla̍ŋ sōlīo̍o̍, 
ndu̍yɛ̍ a̍ sɔ̄ɔ̍ŋ nya̍ dīmīo̍o̍ tɛ̄ɛ̄ŋ te̍. 

13Mi̍ lo᷅ o̍ ko̍ŋ mi̍ di̍mūl nya̍ māā o̍ yu̍ŋgu̍ o̍ yu̍ŋgu̍ cho̍o̍, lā hɛ̄li̍ pu̍a̍a̍ kɔ̄l kālu̍a̍a̍, a̍ 
nɔ̍ sīnā pɛ̄ŋgo̍o̍ ndu̍yɛ̍ a̍ tāāsi̍o̍o̍ wa̍, mī ha̍ndu̍ nda̍ nya̍ bōlle̍ŋ.’ 

14Ndu̍yɛ̍ mi̍ lā chɛ̄la᷅ŋ a̍ nyɛ̄ ya̍ I̍ di̍mi̍ wo̍ mi̍ lā dīmī māā kɛ̄ɛ̄sīāā kɛ̄ndɔ̄ɔ̍ pi̍la̍ cho̍ 
ko̍ŋ ni̍. 

15O̍ ko̍ŋ kɔ̍ɔ̍lī, mi̍ chu̍ā pūa̍a̍ kɔ̄l kālu̍a̍a̍ nya̍ hɛ̄li̍ o̍ yu̍ŋgu̍la̍ nyāla̍ŋ chōo̍ wa̍, a̍ nɔ̍ 
sīnā pɛ̄ŋgo̍o̍ ndu̍yɛ̍ ma̍ nɔ̄ tāāsi̍o̍o̍ wa̍, mi̍ kɛ̍sī nda̍ nya̍ bōlle̍ŋ. Mi̍ kɛ̍sī ā ti᷄ŋ 
wāŋnda̍ tɔ̍ tɔ̍la̍ŋ bōlle̍, mi̍ kɛ̄sī ā ti᷄ŋ be̍le̍-ŋu̍ɛ̍ɛ̍nu̍la̍ŋ bōlle̍, mi̍ kɛ̍sī ā ti᷄ŋ kɛ̄mɛ̄la̍ŋ 
bōlle̍, o̍ ko̍ŋ kɔ̍ɔ̍lī, mi̍ kɛ̍sī ā ti᷄ŋ wāa̍la̍ŋ bōlle̍, ndu̍yɛ̍ mi̍ si̍i̍ŋgūū ā ti᷄ŋ wānāā 
bɛ̄ndūa̍a̍ o̍ yu̍ŋgu̍la̍ nyāla̍ŋ chōo̍. 

16“Mi̍ lo᷅ o̍ ko̍ŋ mi̍ si̍lā pūa̍a̍ ya̍ I̍ si̍i̍ŋgu̍u̍ māsāa̍ le̍ nya̍ sɔ̄ɔ̍ŋ dīmīo̍o̍ tɛ̄ɛ̄ŋ nda̍, mi̍ 
di̍mūl nda̍ a̍a̍, ‘Tē wānāā nyāa̍ hīŋ a̍ īsɔ̄ɔ̍ o̍ īsɔ̄ɔ̍ nāa̍ nya̍ chūā le̍ dīmīo̍o̍ pɛ̍, lā ya᷄ŋ 
sūɛ̍i̍ ke̍ŋ nīla̍ŋ nyɛ̄ kɛ̄ndɛ̄ kɛ̍ndɛ̄, ndu̍yɛ̍ mī lā dīmi̍ ndi̍ o̍ nɛ̄ī sa̍kpō, ō wa̍ I̍sɔ̄lūɛ̍i̍nɔ̍ɔ̍ 
nda̍ chāa̍ŋ ndɔ̄ I̍sɔ̄lūɛ̍i̍nɔ̍ɔ̍ tɛ̍ɛ̄ŋ ni̍, ō wa̍ I̍sɔ̄lūɛ̍i̍nɔ̍ɔ̍ nda̍ wānāā lēkāa̍wa̍a̍ cho̍ nya̍ 
tɛ̄ɛ̄ŋ nda̍ ō pīlɛ̍ ni̍, lā dīmi̍ ndi̍ o̍ nɛ̄ī sa̍kpō. 

17Lā si᷅m wānā o̍ wānā kɔ̍ɔ̍lī, o̍ īsɔ̄ɔ̍ o̍ īsɔ̄ɔ̍ ni̍ŋ te̍. Ō wa̍ wa̍nā bɛ̍ndū, ō wa̍ wa̍nā 
yɔ̍ŋāā, lā bīi̍ sɔ̍ɔ̍ŋ nda᷄ŋ nyɛ̄ pīlɛ̍ kpe̍. Lā wo᷅ wānā o̍ wānā le̍ hɔ̄lta̍ŋ te̍. Kāni̍ fo̍ndōle̍, 
īyāma̍ o̍ īyāma̍ nya̍ kīlu̍l wāŋndo̍ pɛ̍, Mɛ̄lɛ̄ka̍ pīla̍ ke̍lū ndi̍ ni̍. I̍sɔ̄ɔ̍ o̍ īsɔ̄ɔ̍ ke̍ndū nya̍ 
o̍ bā le̍ dīmī pɛ̍, lā hīŋ a̍ ndi̍ nāa̍ ya̍ pi̍la̍ chu̍a̍ I̍ hu̍ŋ di̍mī.’ 

18Ndu̍yɛ̍ o̍ ko̍ŋ kɔ̍ɔ̍lī, mi̍ di̍mūl nya̍ I̍sɔ̄lūɛ̍i̍ya̍ a̍ te̍le̍ŋ ko̍ŋ nyɛ̄ o̍ nyɛ̄ nya̍ nɔ̄ le̍ tōsāa̍.” 

A̍ mɛɛ̄ ̍Is̍ɔl̄ūɛi̍y̍a̍ ā vēm su̍a̍ŋsu̍a̍ŋnda̍ Ke̍nāŋ chɔn̄ɔŋ᷄ndo̍ Ka̍dɛs̍ī Ba̍a̍nīāā yɛ ̍o̍kɔɔ̄ ̄
(Nɔ̍mbāā 13:1-33) 

19Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “O̍ ko̍ŋ kɔ̍ɔ̍lī, mi̍ ŋ̄ māl nāa̍ na̍a̍ ŋ̄ wa̍ 
o̍ Pēmbīī Sa̍a̍nāīve̍ wa̍, mi̍ ŋ̄ kūā kūmbū lɛ̄ŋndē īpēmbūlē A̍mɔ̍lu̍a̍i̍tīi̍ya̍, mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ yɛ̍. Mi̍ ŋ̄ kēēkū o̍ lɛ̄ŋndē po̍lte̍ wɔ̍ɔ̍ŋndē bɛ̄ŋnde̍ŋ ni᷄ŋ, 
lē nya̍ kēi̍ le̍ŋ chɔ᷅ le̍ŋ, mi̍ ŋ̄ hūŋ Ka̍dɛ̍sī Ba̍a̍nīāā. 

20Mɛ̄ɛ̍ na̍a̍ fūūlu̍u̍ lo̍ŋ, mi̍ di̍mūl nya̍ a̍a̍, ‘Lā fūūlu̍u̍ o̍ lɛ̄ŋndē īpēmbūlē 
A̍mɔ̍lu̍a̍i̍tīi̍ya̍, lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō dīmi̍ le̍ na̍a̍ kīo̍o̍ le̍ŋ. 

21Lɛ̄ŋnde̍ŋ nde᷅ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō kɛ̄si̍ le̍ nya̍ ni̍. Le̍la̍ŋ, lā kɔ̍ mī lā 
kɔ̍ hi̍ɔ̍lū le̍ŋ, mī lā kɔ̍ chu̍a̍ le̍ŋ māā nyɛ̄ nyā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā 
nyāā ma̍māa̍ o̍ dīmu̍l nya̍ yɛ̍. Lā yɔ᷅ŋ īsīōōŋ te̍, ndu̍yɛ̍ lā bu̍u̍la᷄ŋ te̍.’ 

22“O̍ ko̍ŋ kɔ̍ɔ̍lī, nya̍ kpo̍u̍ mi̍ lā cha᷄ŋ mi̍ lā hūŋ nāa̍ ya̍ chu̍a̍. Mi̍ lā dīmūl la̍ āā, ‘Ŋ̄ 
sōli᷅ŋ ndɔ̄ pūa̍a̍ mī ŋ̄ vēm nda̍ na̍a̍ lāchī su̍a̍ŋsu̍a̍ŋnde̍ŋ mā kɔ̍ mɛ̍ɛ̍nda᷄ŋ lɛ᷅ŋndē 
kālā le̍ŋ mā hu᷄ŋ chɔ᷅m na̍a̍, nɛ̄i̍ na̍a̍ ŋ̄ kēēkū kpe̍e̍kpe̍i̍ le̍ kɔ̄la̍ŋ lɛ̄ŋndē kālāle̍ŋ bīyɔ̄ɔ̍ 
wo̍, ndu̍yɛ̍ mā chɔ᷄m na̍a̍ chi̍e̍e̍ŋ bɛ̍ndu᷄ŋ cho̍ na̍a̍ lāchī wo̍ŋ.’ 

23“Ndu̍yɛ̍ mi̍ cha᷅ māā kɛ̄ɛ̄sīāā kɛ̄ndɔ̄ɔ̍ pīla̍ nya̍ kɛ̄ɛ̄si̍a̍a̍ ko̍ŋ ni̍. O̍ ko̍ŋ, mi̍ hɛ̍lī pūa̍a̍ 
ŋ̄wāŋ tɔ̍ a̍ wānāā ŋīɔ̍ɔ̍ŋ nya̍ tɛ̍ɛ̍ŋ, yu̍ŋgu̍ o̍ yu̍ŋgu̍ pōo̍ ō pīlɛ̍ mi̍ vi̍ām nda̍. 

24Ma̍ mālnu᷄ŋ ma̍ hēl lɛ̄ŋndē īpēmbūle̍ŋ, ma̍ hūŋ o̍ lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ 
tɛ̄ɛ̄ŋ Ɛ̍si̍kɔ̄ɔ̄ le̍ŋ, ma̍ mɛ̄ɛ̄nda᷄ŋ nde̍ŋ kpo̍u̍. 

25O̍ ko̍ŋ kɔ̍ɔ̍lī, ma̍ mīīŋgū na̍a̍ o̍ ībūŋ a̍ ko̍na̍a̍. Mɛ̄ɛ̍ nda̍ wa̍ hūnɔ̄ɔ̍, ma̍ kēndī yɔ̄mīī 
kūāmɛ̄ī nda̍ kōma̍l o̍ lɛ̄ŋnde̍ŋ nde᷅ŋ ni᷄ŋ nde̍, ma̍ hūŋ a̍ ndi̍, ma̍ hu᷄ŋ chɔ᷅m na̍a̍. Ma̍ 
hu᷄ŋ do̍u̍nu᷄ŋ na̍a̍ ko̍na̍ māā lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ o̍ chō na̍a̍ kīo̍o̍ 
le̍ŋ, māā lɛ̄ŋndē kɛ̄ndɛ̄ kɛ̍ndɛ̄lē tɔ̄lɔ̄ɔ̄la̍ŋ lā nāŋ nde̍ŋ le̍ cho̍ ni̍. 

26“Kɛ̍ nya̍ a̍a̍ ye̍e̍ma̍ mī nya̍ a̍a̍ ku̍ɛ̄ le̍ lɛ̄ŋnde̍ŋ nde᷅ŋ bīyɔ̄ɔ̍ le̍. Mi̍ lā kɛ̄ɛ̄ nyɛ̄ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō dīmu̍l nya̍ wo̍ tōsāa̍. 

27Mi̍ lā chāl ŋɔ̄ɔ̄chīa̍ŋnda̍ŋ a̍ Mɛ̄lɛ̄ka̍ o̍ tɛ̍ndīi̍la̍ nyāla̍ŋ ni᷄ŋ, mī lā dīmu̍la᷅ŋ āā, 
‘Mɛ̄lɛ̄ka̍ Ya̍a̍wɛ̄ɛ̄ ndu̍ yɛ̄le̍ŋ kpe̍e̍kpe̍i̍ o̍ tu̍l na̍a̍ ni̍. Nyɛ̄ kōŋ o̍ so̍li̍ na̍a̍ I̍chi̍pī ni̍, mbo̍ 
hūŋ a̍ na̍a̍ na̍nu᷄ŋ, le̍ mbō hu᷄ŋ ma᷅l na̍a̍ A̍mɔ̍lu̍a̍i̍tīi̍ya̍ o̍ bā mā tɛ̄ɛ̄mbu̍u̍ na̍a̍. 

28Kūɛ̍ɛ̍nɛ̍ kpe̍e̍kpe̍i̍ na̍a̍ ŋ̄ chō yɛ̄ lākɔ̄? Chāāŋāā nāa̍ ku̍ɛ̄ su̍a̍ŋsu̍a̍ŋnde̍ŋ nda̍, ā hu᷄ŋ 
to̍sā mi̍ sīōōŋnde̍ ī bīī na̍a̍. Ā hu᷄ŋ di̍mu̍l na̍a̍ māā wānāa̍ cho̍ o̍ lɛ̄ŋndē lēŋ ni᷄ŋ nda̍, 
ā nɔ̄ kpāāyāa̍, ndu̍yɛ̍ ā bāndu̍ ā hīōū na̍a̍. Ndu̍yɛ̍ māā chi̍e̍e̍ŋ nda᷄ŋ bɛ̍ɛ̍ chi̍e̍e̍ŋ 
bɛ̍ndū bɛ̄ndo᷄ŋ pi̍la̍ ŋ̄ cho̍ ni̍, ŋ̄ bālāā kpɔ̍kɔ̍su̍ a̍ sāāsāla̍ vi̍lɛ̄īlā bɛ̄ŋnda̍ŋ, sāāsāla̍ŋ 
chɔ̄nɔ᷄ŋndo̍ lɛ̄ŋ mi̍ la̍ fūūlūū o̍ ha̍la̍ di̍. Ndu̍yɛ̍ ma̍ dīmūl na̍a̍ māā ma̍ chā 
A̍na̍ka̍i̍tīi̍ya̍ lo̍ŋ, ku̍u̍ba̍a̍ chɔ̄ūwāā bɛ̄ndūa̍a̍.’ 

29“Kɛ̍ mi̍ ya̍ Mūu̍sē lo᷅ o̍ ko̍ŋ mi̍ di̍mūl nya̍ a̍a̍, ‘Sīōōŋīī bi̍ī nya̍ le̍. Lā yɔ᷅ŋ īsīōōŋ le̍ 
wānāā kāŋ te̍. 

30Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ si̍m nya̍ lāchī mbo̍ wā kɔ̄la̍ŋ a̍ nya̍ wo̍, ō chō 
sɔ̍ŋgā le̍ nya̍, mɛ̄ɛ̍ o̍ sɔ̍ŋga̍ le̍ nya̍ I̍chi̍pī mi̍ nya̍ pi̍la̍ chā pɛ̍ɛ̍ŋ yɛ̍. 

31Ndu̍yɛ̍ bōōndi̍i̍ nya̍ wa̍ o̍ po̍llo̍ ni᷄ŋ nde̍, nya̍ pi̍la̍ lā chē, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ nyāa̍ 
ō wa̍ kɔ̄la̍ŋ a̍ nya̍, mɛ̄ɛ̍ kāla̍ chūa̍a̍ ō bīī nu̍a̍ā chūā ndɔ̄ɔ̍ o̍ chōŋgu̍ mbō wa̍ kɔ̄la̍ŋ a̍ 
ndu̍ yɛ̍. Mbo̍ lō nya̍ māndāa̍ o̍ ti᷅ŋndo̍ tɛ̄ɛ̄ŋ ha̍a̍a̍, mī lā fūūlūū na̍nu᷄ŋ le̍nde̍ 
yɛ̍lɛ̍kɛ̍lɛ̍ɛ̍ bɛ̍ndū.’ 

32Kɛ̍ a̍ dīōmndā ya̍ I̍ di̍mu̍l nya̍ la̍ŋ nda̍ŋ kpo̍u̍, lā chɛ᷄l mī lā dɔ̄ū tīīnda᷄ŋ nyāa̍ o̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni᷄ŋ te̍. 

33Ndu̍ Mɛ̍lɛ̄ka̍ ndu̍ wa̍ nya̍ hūnɔ̄ɔ̍ lāchī ni̍, mbō chɔ̄m nya̍ fo̍ndāŋndā nya̍ a̍a̍ nɔ̍ le̍ 
dɔ̍ɔ̍ŋgɔ̍ɔ̍ kīōlɔ̄ɔ̍ la̍ŋ. Īchɔ̄l o̍ pa̍ŋgēle̍ lēyīŋndo̍ ni᷄ŋ ndu̍ o̍o̍ ku̍ā nya̍ lāchī ni̍ le̍ nya̍ 
nɛ̄īyo̍ chɔ̄mndo̍ ni̍, o̍ ko̍ŋ kɔ̍ɔ̍lī, īpāla̍ o̍ yu̍mbu̍ yu̍mbu̍ i̍kpu̍ŋbāa̍ ni᷄ŋ ndu̍ o̍o̍ ku̍ā 
nya̍ lāchī ni̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ tu̍si ̍Is̍ɔl̄ūɛi̍y̍a̍ nyɛ ̄pālāa̍ chōo̍ yɛ ̍o̍kɔɔ̄ ̄
(Nɔ̍mbāā 14:20-45) 

34Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī 
ŋɔ̍ɔ̍chīa̍ŋnda̍ nya̍ wa̍ a̍ ndu̍ la̍ŋ, mbo̍ dūāūnu᷄ŋ tu̍mbe̍ a̍ nya̍. O̍ ko̍ŋ kɔ̍ɔ̍lī, mbo̍ 
tīāŋnu᷄ŋ, mbo̍ dīmī āā, 

35‘Nya̍ yu̍ŋgu̍ dɛ̍nɛ̍ wɔ̍ɔ̍ŋndo̍ ho̍ō ki̍nɛ̍i̍, wāŋndo̍ ō pīlɛ̍ bɛ̍ɛ̍ ō lu̍e̍ī o̍ lɛ̄ŋndē ya̍ I̍ 
chu̍e̍l fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ te̍, lɛ̄ŋndē kɛ̄ndɛ̄lē tɔ̄lɔ̄ɔ̄la̍ŋ 
lā nāŋ nde̍ŋ. 

36Mɛ̄ɛ̍ Ke̍lɛ̍bī, po̍ Chɛ̍fu̍nɛ̄ɛ̄ wo̍ ndu̍ pīlɛ̍ kpe̍ mbō lūɛ̄ī o̍ lɛ̄ŋndē lēŋ ni᷄ŋ. Ndu̍yɛ̍ lēlɛ̄ŋ 
o̍ lēlɛ̄ŋ o̍ ba̍lu̍ chōo̍ bōōndi̍i̍ nda̍ kūɛ̄ su̍a̍ŋsu̍a̍ŋnde̍ŋ nde̍, I̍ cho̍ ndu̍ le̍ŋ kē kpo̍u̍, 
nda̍ wānāa̍ fu̍la̍ o̍ pūlālē ndɔ̄le̍ŋ chōo̍ wa̍. Kāni̍ fo̍ndōle̍, le̍ mɛ̄ɛ̍ o̍ dɔ̍ū tīīnda᷄ŋ ndɔ̄ɔ̍ 
kpo̍u̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ ni̍ŋ yɛ̍.’ 

37O̍ ko̍ŋ kɔ̍ɔ̍lī, le̍ nya̍, ya̍ bɛ̍ɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ ya̍. Mbo̍ dīmūl 
la̍ āā, ‘Nūm bɛ̍ɛ̍ a̍ lu̍e̍ī o̍ lɛ̄ŋndē lēŋ ni᷄ŋ te̍. 

38Kɛ̍ wānā nu̍m mālāa̍ Chɔ̄ɔ̍sūāā, po̍ Nu᷅ŋ ndo̍ ndu̍ cho̍ lūɛ̄īyɔ̄ɔ̄ o̍ lɛ̄ŋnde̍ŋ nde᷅ŋ 
ni᷄ŋ. Ndu̍ cho̍ I̍sɔ̄lūɛ̍i̍ya̍ īsīsi̍ la̍chi̍ ni̍, mā kɔ̍ bi̍ī le̍ŋ. Le̍la̍ŋ to̍sa̍ mbō sīmu̍l kɔ̄l.’ 

39“Chūāā nyāā pɔ̍mbūa̍a̍, ā nya̍ dīmi̍ āā, ‘Ā chō nda̍ bīū mā kūɛ̄ a̍ nda̍ o̍ bīyɔ̄ɔ̍ ni᷄ŋ 
nda̍, a̍ si̍nā wɔ̍ bɛ̍ɛ̍ īwɔ̄ɔ̍ŋnde̍ a̍ īkɛ̄ndɛ̄i̍ le̍ wa̍, nda̍ cho̍ lākɔ̄ o̍ lɛ̄ŋnde̍ŋ nde᷅ŋ ni᷄ŋ ni̍. 
Nda̍ ya̍ I̍ cho̍ lɛ̄ŋnde̍ŋ nde᷅ŋ kē nī, ndu̍yɛ̍ mā bīī le̍ŋ mī lē sīmnu᷄ŋ nyɛ̍ ndā. 

40Kɛ̍ nya̍ nya̍, lā mūli̍ŋ mī lā mīīŋgu̍ o̍ lɛ̄ŋndē po̍lte̍ŋ ni᷄ŋ mī lā kūɛ̄ a̍ nɛ̄i̍ ku̍ɛ̄ kūmbū 
Pēē Si̍a̍ŋā Mɛ̄ŋmā Īhɛ᷄llo̍ wo̍.’ 

41“O̍ ko̍ŋ kɔ̍ɔ̍lī, mi̍ lā mūlī ya̍ dīōm, mi̍ lā dīmūl la̍ āā, ‘Mūu̍sē, ŋ̄ tōsa̍ yɔ̄ŋ wɔ̄ɔ̍ŋndo̍ 
a̍ Mɛ̄lɛ̄ka̍ Ya̍a̍wɛ̄ɛ̄. Ŋ̄ chō lākɔ̄ mī ŋ̄ kɔ̍ sɔ̍ŋgā a̍ wānāā kāŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nāa̍ o̍ dīmu̍l na̍a̍ yɛ̍.’ O̍ ko̍ŋ, mi̍ wānā o̍ wānā o̍ bɛ̍ɛ̍ndīa̍ŋ a̍ wōlɔ̄ɔ̄lā ndɔ̄la̍ 
chɔ̄ūla̍ŋ le̍ kɔ̄la̍ŋ sɔ̍ŋgɔ̄ɔ̍. Lā wa̍ ko̍ kɔ̍l māā kɔ̄la̍ŋ sɔ̍ŋgɔ̄ɔ̍ o̍ pēmbūŋ mu᷅ŋ chōo̍, māā 
sūɛ̍i̍ bɛ̍ɛ̍ŋ bɛ̍ɛ̍ŋ i̍ cho̍ ni̍. 

42“Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, ‘Si̍la̍ nda̍ māā ā kɔ̍ chi᷅ŋa̍la᷅ŋ 
wa̍nāā kāŋ a̍ sɔ̍ŋgɔ̄ɔ̍ le̍, fo̍ndōle̍ ya̍ Mɛ̍lɛ̄ka̍ I̍ cho̍ wa᷅ a̍ nda̍ la̍tu̍lu̍ le̍. Tē ā fūla̍ kɔ̄ɔ̄lī 
pɛ̍ mā kūɛ̄, ya̍a̍mɔ̍ɔ̍wa̍a̍ ndāā ka̍ŋ ā chō nda̍ yōmɔ̄ɔ̄.’ 

43Mi̍ lo᷅ o̍ ko̍ŋ mi̍ di̍mūl nya̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. Kɛ̍ lā ye᷄ŋ ya̍ lānī le̍. Mi̍ 
lā sōlī Mɛ̄lɛ̄ka̍ Ya̍a̍wɛ̄ɛ̍ dīōm mi̍ lā kīālū yōŋgāa̍ mi̍ lā hēl lɛ̄ŋndē īpēmbūle̍ŋ le̍ 
kɔ̄la̍ŋ wāŋnda̍ ha̍ā chīŋa̍la᷅ŋndo̍. 

44O̍ ko̍ŋ, mi̍ A̍mɔ̍lu̍a̍i̍tīi̍ya̍ wa̍ o̍ pēmbūŋ mu᷅ŋ chōo̍ wa̍ ā fūlā ma̍ hu᷄ŋ sa̍ā nya̍ a̍ 
sɔ̍ŋgɔ̄ɔ̍, ma̍ lāālū nya̍ mɛ̄ɛ̍ līāā ku̍ndāa̍ ā lāālū nu̍a̍ā wāŋndo̍ kɔ̄ɔ̄lī yɛ̍. Ma̍ chūa̍ nya̍ 
tōūwɔ̄ɔ̍ lo̍ŋ ma̍ fūūlūū a̍ nya̍ di̍ Hɔ̍ɔ̍māā chi̍e̍e̍. Ndu̍yɛ̍ ma̍ yām nya̍ o̍ lɛ̄ŋndē 
īpēmbūle̍ŋ I̍dɔ̄m lo̍ŋ. 

45O̍ ko̍ŋ kɔ̍ɔ̍lī, mi̍ lā mīīŋgū mi̍ lā hu᷄ŋ cha᷅ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, le̍ mbō māla̍ 
nya̍. Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍ŋ nya̍ lānī le̍. Ō to̍fa̍ nya̍ bɛ̍ɛ̍ le̍.” 

Wɔs̄īlā Is̍ɔl̄ūɛi̍y̍a̍ chīi ̍o̍ lɛŋ̄ndē po̍lte̍ŋ niŋ᷄ nda̍ŋ 
46Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Le̍ te̍le̍ŋ vi̍lɛ̍i̍ ŋ̄ wa̍ Ka̍dɛ̍sī. 

Dītɔ̍nɔ̍mii̍̄ 2 

1Mi̍ ŋ̄ mūli᷄ŋ mi̍ ŋ̄ mīīŋgū o̍ lɛ̄ŋndē po̍lte̍ŋ ni᷄ŋ mi̍ ŋ̄ kūā a̍ nɛ̄i̍ ku̍ɛ̄ kūmbū Pēē Si̍a̍ŋā 
māmɛ̄ŋ īhɛ᷄llo̍ wo̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ yɛ̍. Le̍ te̍le̍ŋ vi̍lɛ̄ī, ŋ̄ chō bālɔ̄ɔ̍ o̍ 
lɛ̄ŋndē īpēmbūle̍ŋ I̍dɔ̄m ni̍ŋ. 

2“O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, 

3‘Lā vīōū ni᷅ŋ bɔ̄ɔ̍ ba̍lɔ̄ɔ̍ o̍ lɛ̄ŋndē īpēmbūle̍ŋ nde᷅ŋ ni᷄ŋ. Lā mūli̍ŋ mī lā kūɛ̄ kūmbū 
bā lūāŋndo̍. 

4Kɛ̍ ndu̍yɛ̍ si̍la̍ wa᷅ŋnda̍ I̍sɔ̄lūɛ̍i̍ sīlāa̍ ho̍ō, māā ya̍ Mɛ̍lɛ̄ka̍ dīmi̍ māā, mālɔ̄ɔ̄ nya̍ chō 
ho̍ō na̍nu᷄ŋ ndo̍, lā chō lūɛ̄īyɔ̄ɔ̄ o̍ lɛ̄ŋndē I̍dɔ̄mnde̍ŋ ni᷄ŋ su̍ŋ su̍ŋ, le̍ kēēkōo̍ lēni᷄ŋ 
mī lā hīōū. Wānāya᷅ŋ nyāa̍ŋ nda̍ yɔ̍nūŋ māā wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ 
ni̍, nda̍ nɔ̍ lɛ̄ŋnde̍ŋ nde᷅ŋ ni̍. Tē ā chē nya̍ pɛ̍, sīōōŋnde̍ chō nda̍ bīyɔ̄ɔ̄. Kɛ̍ lā 
mānda̍ŋ. 

5Lā chi᷅ŋa̍la᷅ŋ nda̍ a̍ sɔ̍ŋgɔ̄ le̍, kāni̍ fo̍ndōle̍, lɛ̄ŋndē ndāle̍ŋ nyɛ̄ pɔ̄mbɔ̄ bɛ̍ɛ̍ I̍ cho̍ nya̍ 
le̍ŋ kē le̍. Kāni̍ fu̍u̍le̍, I̍īsɔ̄ ya̍ I̍ ke̍ lɛ̄ŋndē I̍dɔ̄mnde̍ŋ sīndɛ̄ pa̍ ni̍ māā nyɛ̄ ndɔ̄. 

6Tē lā yēēma̍ nyɛ̄ o̍ nyɛ̄ dīāā nda̍ o̍ bā pɛ̍, lā pēndū ndu̍ nda̍ o̍ ba̍. Mɛ̄ŋnda̍ŋ bɛ̍ɛ̍ 
nya̍ yēēma̍ le̍ kōlɔ̄ɔ̍ ni̍, mɛ̄ɛ̍ mī lā pēndū ma̍ŋ nda̍ o̍ bā.’ 

7“Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nya̍ sa̍lā o̍ nyɛ̄ o̍ nyɛ̄ ni᷄ŋ nya̍ tōsa̍. Bālɔ̄ɔ̄ nya̍ 
wa̍ ho̍ō o̍ lɛ̄ŋndē po̍lte̍ bɛ̍ndūle̍ŋ nde᷅ŋ ni᷄ŋ ndo̍ kpo̍u̍, ndu̍ wa̍ nya̍ māndāa̍ ni̍. 
Wɔ̄sīlā be̍le̍-hi̍ɔ̍ɔ̍lu̍la̍ nya̍ chīi̍ la᷅ŋ o̍ lɛ̄ŋndē po̍lte̍ŋ nde᷅ŋ ni᷄ŋ nda̍ŋ kpo̍u̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō wa̍ a̍ nya̍ lātu̍lu̍. Ndu̍yɛ̍ nyɛ̄ o̍ nyɛ̄ ō ve̍ nya̍ lēpɛ̄ŋ te̍. 

8“O̍ ko̍ŋ kɔ̍ɔ̍lī, mi̍ ŋ̄ hīāū lāchī a̍ kɔ̄la̍ŋ, mi̍ ŋ̄ kēēkū o̍ lɛ̄ŋndē wānāya᷅ŋ nāa̍ŋ mu᷅ŋ 
ni᷄ŋ, nda̍ yɔ̍nūŋ māā wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ ni̍, a̍ wa̍ I̍dɔ̄m nda̍, mi̍ ŋ̄ 
hīāū lo̍ŋ. Mi̍ ŋ̄ mɛ̄ī nɛ̄i̍ ku̍ɛ̄ o̍ lɛ̄ŋndē dɛ̍ŋgbɛ̍le̍ŋ Chɔ̍ɔ̍dāŋ ndo̍, chɔ̄nɔ᷄ŋndo̍ Ɛ̍la̍tī 
chi̍e̍e̍ a̍ Ɛ̄sāyɔ̄ŋkɛ̍bɛ̄ Ɛ̄sīɔ̄ŋkɛ̍bɛ̄ chi̍e̍e̍, mi̍ ŋ̄ mūli᷄ŋ mi̍ ŋ̄ kūā kūmbū lɛ̄ŋndē po̍lte̍ŋ 
Mo̍wa̍bī. 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, ‘Lā yɔ᷅ŋ wāŋnda̍ Mo̍wa̍bī nyɛ̄ o̍ 
nyɛ̄ le̍. Lā chi᷅ŋa̍la᷅ŋ nda̍ a̍ sɔ̍ŋgɔ̄ le̍. Kāni̍ fu̍u̍le̍, lɛ̄ŋndē ndāle̍ŋ nyɛ̄ pɔ̄mbɔ̄ bɛ̍ɛ̍ I̍ cho̍ 
nya̍ le̍ŋ kē le̍. Wānāa̍ fu̍la̍ o̍ pūlāle̍ Lɔ̍tūle̍ŋ chōo̍ wa̍, nda̍ ya̍ I̍ ke̍ chi̍e̍e̍ bɛ̍ndōo̍ A̍ā 
ni̍, o̍ cho̍ o̍ lɛ̄ŋndē lēŋ ni᷄ŋ ndo̍.’ ” 

(10Ndu̍yɛ̍ Ɛ̄mi̍ma̍i̍tīi̍ya̍ wa̍ nda̍ wa̍ pāāndū A̍ā chi̍e̍e̍ ni̍. Wāŋnda̍ ha̍ā wānāā dīāllūŋ 
kālāā bɛ̄ndūa̍a̍ pīla̍ nda̍ wa̍ ni̍, ndu̍yɛ̍ ku̍ndā bɛ̄ndōo̍ pīla̍ nda̍ wa̍ ni̍. Nda̍ bɛ̍ɛ̍ ā wa̍ 
ā vīlɛ̄ī kpo̍lōŋ bɛ̄ndū, mɛ̄ɛ̍ A̍na̍ka̍i̍tīi̍ya̍ ā wa̍ yɛ̍. 

11Wāŋnda̍ ha̍ā, nda̍ bɛ̍ɛ̍ wāŋnda̍ nda̍ a̍a̍ chu̍a̍ nda̍ māā Lu̍ɛ̍fa̍i̍tīi̍ya̍ nda̍ wa̍ ni̍, mɛ̄ɛ̍ 
wāŋnda̍ nda̍ a̍a̍ chu̍a̍ A̍na̍ka̍i̍tīi̍ya̍ yɛ̍ ko̍ni̍. Kɛ̍ mi̍ wāŋnda̍ Mo̍wa̍bī nda̍ nda̍ vēēlū 
nda̍ āā Ɛ̄mi̍ma̍i̍tīi̍ya̍. 

12Ndu̍yɛ̍, Hɔ̄lu̍a̍tīi̍ya̍ bɛ̍ɛ̍, ā wā pāāndū I̍dɔ̄m. Kɛ̍ mi̍ wānāa̍ fu̍la̍ o̍ pūlāle̍ I̍i̍sɔ̄le̍ŋ 
chōo̍ wa̍ ā tūāū nda̍, ma̍ sōlī nda̍ lo̍ŋ po̍, ndu̍yɛ̍ ma̍ tōsā mi̍ kāa̍le̍ ndāle̍ŋ lē nyūm. 
Mi̍ wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ ā chūā fo̍ndā wāŋnda̍ ha̍ā ā wa̍ wo̍, ma̍ 
chāl lo̍ŋ, mɛ̄ɛ̍ I̍sɔ̄lūɛ̍i̍ya̍ ā tōsa̍ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ ke̍ nda̍ māā nyɛ̄ ndā le̍ŋ 
ni᷄ŋ yɛ̍.) 

13“O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘Lā chɔ̍ŋ mī lā ta᷄ŋ pēē pɔ̍mbɔ̄ɔ̍ 
Sɛ̍lu̍ɛ̍dī.’ O̍ ko̍ŋ, mi̍ ŋ̄ tāŋ pēē pɔ̍mbɔ̄ɔ̍ ho̍ō. 

14Chɔ̍ŋ a̍ te̍le̍ŋ na̍a̍ ŋ̄ ma᷄l Ka̍dɛ̍sī Ba̍a̍nīāā wo̍, mbo̍ bīī a̍ te̍le̍ŋ na̍a̍ ŋ̄ ta᷄ŋ pēē pɔ̍mbɔ̄ɔ̍ 
ho̍ō wo̍, wɔ̄sīla̍ŋ be̍le̍-ya̍a̍ a̍ lā ŋɔ̄ma̍a̍ la̍a̍ hi̍o̍ū ni᷅ŋ ni̍. Pūa̍a̍ chɔ̄ūwāā I̍sɔ̄lūɛ̍i̍ya̍a̍ wa̍ 
a̍ te̍le̍ŋ ko̍ŋ nda̍, nda̍ kpo̍u̍ ma̍ chūū o̍ wɔ̄sīla̍ŋ nda᷅ŋ bɛ̄ŋgu̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
te̍ŋnu᷄ŋ a̍ nda̍ o̍kɔ̄ɔ̄ mbo̍ mēna᷄ŋ yɛ̍. 

15Mɛ̄lɛ̄ka̍ Ya̍a̍wɛ̄ɛ̄ o̍ lo̍ nda̍ nyɛ̄ pālāa̍ tūsīo̍o̍ chōo̍ ha̍a̍a̍ le̍ mbō tɛ̄ɛ̄mbu̍u̍ nda̍, mbō 
fāŋa̍ nda̍ I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ, mbo̍ chīī nda̍ kpo̍u̍. 

16“Mɛ̄ɛ̍ pūa̍a̍ chɔ̄ūwa̍ ha̍ā ā chūū le̍nde̍ kpo̍u̍, 

17mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ pāa̍le̍ pi᷅lɛ̍ āā, 

18‘Pāa̍le̍ hāūle̍ŋ nde᷅ŋ, lā chō A̍ā chi̍e̍e̍ hi̍o̍u̍wɔ̄ɔ̄, mī lā kēēku̍ o̍ lɛ̄ŋndē Mo̍wa̍bīle̍ŋ 
ni᷄ŋ mī lā hīōū. 

19Lā chō fūūlūū o̍ pɛ̍ŋgu̍la̍ lɛ̄ŋndē A̍mɔ᷅na̍i̍tīi̍ya̍. Kɛ̍ tē lā fūūlu̍u̍ lo̍ŋ pɛ̍, lā yɔ᷅ŋ 
wāŋnda̍ ha̍ā nyɛ̄ o̍ nyɛ̄ le̍. Lā chi᷅ŋa̍la᷅ŋ nda̍ a̍ sɔ̍ŋgɔ̄ le̍. Kāni̍ fo̍ndōle̍, I̍ cho̍ nya̍ 
lɛ̄ŋndē ndāla̍ŋ kē nyɛ̄ pɔ̄mbɔ̄ bɛ̍ɛ̍ mī lē sīmnu᷄ŋ nyɛ̍ nyā le̍. Kāni̍ fu̍u̍le̍, wānāa̍ fu̍la̍ 
o̍ pūlāle̍ Lɔ̍tūle̍ŋ chōo̍ wa̍ nda̍ ya̍ I̍ ke̍ lɛ̄ŋnde̍ŋ nde᷅ŋ ni̍ māā nyɛ̄ ndā.’ ” 

(20Lɛ̄ŋndē lēŋ bɛ̍ɛ̍ le̍ Lu̍ɛ̍fa̍i̍tīi̍ya̍ le̍ wa̍ ni̍, fo̍ndōle̍, nda̍ wa̍ īchāli̍ lo̍ŋ ni̍. Kɛ̍ mi̍ 
A̍mɔ᷅na̍i̍tīi̍ya̍ nda̍ vēēlū wāŋnda̍ ha̍ā āā Sāmsūmi̍mi̍tīi̍ya̍. 

21Wāŋnda̍ ha̍ā wānāā dīāllūŋ kālāā bɛ̄ndūa̍a̍ pīla̍ nda̍ wa̍ ni̍, ndu̍yɛ̍ ku̍ndā bɛ̄ndōo̍ 
pīla̍ nda̍ wa̍ vɛ̄lɛ̄ ni̍. Nda̍ bɛ̍ɛ̍ ā wa̍ ā vīlɛ̄ī kpo̍lōŋ bɛ̄ndū, mɛ̄ɛ̍ A̍na̍ka̍i̍tīi̍ya̍ ā wa̍ yɛ̍. 
Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍lā A̍mɔ᷅na̍i̍tīi̍ya̍, ma̍ dīū wāŋnda̍ ha̍ā ta̍u̍ ta̍u̍, ndu̍yɛ̍ a̍ 
tūa̍a̍ lo̍ yōōmū wa̍, mi̍ A̍mɔ᷅na̍i̍tīi̍ya̍ ā tūāū nda̍ ma̍ sōlī nda̍ o̍ lɛ̄ŋndē lēŋ ni᷄ŋ. O̍ ko̍ŋ 
kɔ̍ɔ̍lī, mi̍ A̍mɔ᷅na̍i̍tīi̍ya̍ ā chūā lɛ̄ŋndē wāŋnda̍ ha̍ā ma̍ chāl lo̍ŋ. 

22Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍la̍ wāŋnda̍ ha̍ā yɛ̍ ko̍ni̍ o̍ ma̍la̍ wāŋnda̍ I̍dɔ̄m ni̍, wānāa̍ 
fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ a̍ wa̍ īchāli̍ o̍ lɛ̄ŋndē īpēmbūle̍ŋ I̍dɔ̄m nda̍. Wāŋnda̍ 
I̍dɔ̄m bɛ̍ɛ̍ mi̍ Mɛ̄lɛ̄ka̍ mālā nda̍ ma̍ dīū Hɔ̄lu̍a̍tīi̍ya̍a̍ nda̍ a̍a̍ nɔ̍ lɛ̄ŋndē lēŋ nda̍ ta̍u̍ 
ta̍u̍, ndu̍yɛ̍, ā tūa̍a̍ lo̍ yōōmū wa̍ ma̍ tūāū nda̍, ma̍ sōlī nda̍ o̍ lɛ̄ŋndē lēŋ ni᷄ŋ po̍. O̍ 
ko̍ŋ kɔ̍ɔ̍lī, mi̍ wāŋnda̍ I̍dɔ̄m a̍ chu̍ā ni̍ko̍ lɛ᷅ŋndē wāŋnda̍ ha̍ā ma̍ chāl lo̍ŋ. 

23O̍ ko̍ŋ kɔ̍ɔ̍lī, wānāā pūm ā wa̍ vɛ̄lɛ̄ īchāli̍ o̍ lɛ̄ŋnde̍ ho̍lnu̍ŋ pe̍e̍ mɛ̄ŋmā īhɛ᷄llo̍ 
Mɛ̄dītālu̍e̍e̍nīāā le̍ŋ ni᷄ŋ, mbo̍ kūā le̍nde̍ a̍ Ka̍a̍sā chi̍e̍e̍ ba᷅ tōūwo̍ di̍, mā vēēlū nda̍ 
āā A̍va̍i̍tīi̍ya̍. Wāŋnda̍ ha̍ā bɛ̍ɛ̍, mi̍ wāŋnda̍ Ki̍le̍tī a̍ di̍ū nda̍ kpo̍u̍, o̍ ko̍ŋ kɔ̍ɔ̍lī, ma̍ 
chūā chi̍e̍e̍ŋ ndāŋ mu̍ŋ ma̍ chāl lo̍ŋ.) 

24“Mɛ̄ɛ̍ na̍a̍ ŋ̄ chīi̍ lɛ̄ŋndē Mo̍wa̍bī le̍ŋ kpo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘Lā 
chɔ᷄ŋ mī lā hīōū lāchī a̍ kɔ̄la̍ŋ. Lā ta᷄ŋ A̍nɔ̄ŋ le̍e̍lōo̍. I̍ ma̍l Māsā Bɛ̍ndōo̍ Si̍hɔ̄ŋ nya̍ o̍ 
bā, a̍ lɛ̄ŋndē ndɔ̄le̍ŋ fa̍ū, māsa̍ A̍mɔ̍lu̍a̍i̍tīi̍ya̍, o̍ cho̍ Hɛ̍si̍bɔ̄ŋ chi̍e̍e̍ wo̍. Lā kɔ̍ 
chi᷅ŋa̍la᷅ŋ ndu̍ a̍ sɔ̍ŋgɔ̄ɔ̍ mī lā kāndu̍ lɛ̄ŋndē ndɔ̄le̍ŋ bīyɔ̄ɔ̍. 

25Ndu̍yɛ̍ chɔ̍ŋ a̍ pāa̍le̍ hāūle̍ŋ nde᷅ŋ, I̍ cho̍ tōsā mī sīōōŋīī bɛ̄ndūe̍i̍ ī kāndū wāŋnda̍ 
o̍ lɛ̄ŋndē ni᷄ŋ kpo̍u̍ bi̍yɔ̄ɔ̍ le̍ nya̍. I̍ cho̍ tōsā, tē wānā o̍ wānā tu̍e̍ī a̍ nya̍ o̍kɔ̄ɔ̄ pɛ̍, 
sīōōŋīī bɛ̄ndūe̍i̍ chō ndu̍ bīyɔ̄ɔ̄ mbō nyīīya̍ kpa̍ kpā.’ ” 

Is̍ɔl̄ūɛi̍y̍a̍ yēm Māsā Bɛn̍dōo̍ Sih̍ɔŋ̄ 
(Nɔ̍mbāā 21:21-30) 

26O̍ ko̍ŋ kɔ̍ɔ̍lī, mi̍ Mūu̍sē hi̍a̍ū lāchī a̍ sūɛ̍i̍ nāa̍ I̍sɔ̄lūɛ̍i̍ya̍ chūā mbo̍ dīmī āā, “Mi̍ so̍lī 
ki̍i̍la̍a̍, nāa̍ na̍a̍ ŋ̄ wa̍ o̍ lɛ̄ŋndē po̍lte̍ŋ Kɛ̍dɛ̍mɔ̍tī wa̍, mi̍ yɔ᷅ŋ nda̍ nāa̍ Māsā Bɛ̍ndōo̍ 
Si̍hɔ̄ŋ chu̍a̍, o̍ wa̍ Hɛ̍si̍bɔ̄ŋ chi̍e̍e̍ wo̍ a̍ yo̍o̍ŋgū kɔ̄l nyūlōo̍ ho̍ō. Mi̍ di̍mūl Māsāa̍ 
Si̍hɔ̄ŋ a̍a̍, 

27‘Yāndi̍i̍ chɛ̍l na̍a̍ mī ŋ̄ kēēku̍ o̍ lɛ̄ŋndē nūmnde̍ŋ ni᷄ŋ mī ŋ̄ hīōū. Nɛ̄īyo̍ sa̍kpō na̍a̍ 
ŋ̄ chō chūā ni̍ mī ŋ̄ hīōū, ŋ̄ cho̍ se̍ī bā o̍ bā le̍. 

28Nyɛ̄ dīāā nyā bɛ̍ɛ̍, kɛ̄lɛ̄ŋgāā mɛ̄ŋmā nyā ma̍ ko̍lāā, ŋ̄ cho̍ chu̍ā fo̍ndō le̍, pīōndɔ̄ɔ̍ 
na̍a̍ ŋ̄ chō nya̍ o̍ bā ni̍. Nyɛ̄ ya̍ I̍ ye̍e̍ma̍ tu̍ŋ mā to̍sa̍l na̍a̍ wo̍, chɛ̄lɔ̄ɔ̍ na̍a̍ mī ŋ̄ kēēku̍ 
o̍ lɛ̄ŋnde̍ nūmnde̍ŋ ni᷄ŋ, 

29ha̍a̍a̍ mī ŋ̄ ta᷄ŋ Chɔ̍ɔ̍dāŋ le̍e̍lōo̍ mī ŋ̄ kūɛ̄ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō 
chō na̍a̍ kīo̍o̍ le̍ŋ ni᷄ŋ. Wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ ma̍ wa̍ I̍dɔ̄m nda̍, a̍ 
Mo̍wa̍bi̍tīi̍ya̍a̍ cho̍ A̍ā chi̍e̍e̍ wa̍, nda̍ bɛ̍ɛ̍ le̍nde̍ ko̍ni̍ nda̍ chɛ᷄l na̍a̍ ni̍ mi̍ ŋ̄ kēēkū o̍ 
lɛ̄ŋīī ndɛ̄i̍ ni᷄ŋ mi̍ ŋ̄ hīāū.’ 

30“Kɛ̍ mi̍ Māsā Bɛ̄ndōo̍ Si̍hɔ̄ŋ o̍ wa̍ Hɛ̍si̍bɔ̄ŋ ndo̍ ō kūūnā na̍a̍ le̍ kēēkōo̍ o̍ lɛ̄ŋndē 
ndɔ̄le̍ŋ ni᷄ŋ. Mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō kīndī ndu̍ bōlle̍ŋ, ndu̍yɛ̍ mbo̍ lūēī 
ndu̍ kɔ̄l yōŋgāa̍ ni᷄ŋ le̍ sɔ̍ŋgɔ̄ɔ̍ a̍ na̍a̍, le̍ hāli̍ kpe̍ŋ mī Mɛ̄lɛ̄ka̍ ndu̍ o̍o̍ ma̍l ndu̍ na̍a̍ o̍ 
bā mī na̍a̍ ŋ̍ ye᷅m ndu̍ mī ŋ̄ chūa̍ lɛ̄ŋndē ndɔ̄le̍ŋ mɛ̄ɛ̍ i̍ yɔ̍nu̍ŋ nu̍a̍ā yɛ̍. 

31“Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘Mūu̍sē, I̍ ka̍ndu̍ Māsā Bɛ̍ndōo̍ Si̍hɔ̄ŋ mālɔ̄ɔ̍ 
nya̍ o̍ bā a̍ lɛ̄ŋndē ndɔ̄le̍ŋ. Lā chīŋa̍la᷅ŋ ndu̍, mī lā kāndu̍ lɛ̄ŋndē ndɔ̄le̍ŋ chūa̍a̍ nyɛ̄ 
nyā.’ 

32O̍ ko̍ŋ kɔ̍ɔ̍lī, mi̍ Māsāa̍ Si̍hɔ̄ŋ o̍ chu̍ā pūa̍a̍ ndūa̍a̍ chɔ̄ūwa̍ kpo̍u̍ ma̍ hu᷄ŋ sa̍ā na̍a̍ 
a̍ sɔ̍ŋgɔ̄ɔ̍ Cha̍ha̍sī chi̍e̍e̍ i̍kɛ̍i̍. 

33Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō kē na̍a̍ kpāāyāa̍ mi̍ ŋ̄ yām ndu̍. Ndu̍ ni̍, a̍ 
pūa̍a̍ ndūa̍a̍ o̍ ve̍lū wa̍, a̍ pūa̍a̍ ndūa̍a̍ chɔ̄ūwa̍, nda̍ kpo̍u̍ mi̍ ŋ̄ dīū nda̍. 

34O̍ ko̍ŋ kɔ̍ɔ̍lī, chi̍e̍e̍ŋ ndɔ᷄ŋ kpo̍u̍, mi̍ ŋ̄ bīī mu̍ŋ ndu̍yɛ̍ mi̍ ŋ̄ tɛ̄ɛ̄mbūū mu̍ŋ. Ndu̍yɛ̍ 
wānā o̍ wāna̍ wa̍ o̍ chi̍e̍e̍ŋ mu̍ŋ ni᷄ŋ, wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ pɔ̄mbɔ̄ 
ni̍, nda̍ kpo̍u̍ mi̍ ŋ̄ dīū nda̍ kpo̍u̍, ō pīlɛ̍ bɛ̍ɛ̍ ŋ̄ mɛ̄i̍ le̍. 

35Kɛ̍ chɔ̄lūa̍a̍ nda̍ ki̍nɛ̍i̍, a̍ nyɛ̄m kɛ̄ndɛ᷄ŋ wa̍ o̍ chi̍e̍e̍ŋ mu̍ŋ ni᷄ŋ ndo̍ŋ, mi̍ ŋ̄ pūŋgā 
mu̍ŋ, mi̍ ŋ̄ kūānu᷄ŋ a̍ mu̍ŋ. 

36Mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō tōsā mi̍ ŋ̄ bīī chi̍o̍o̍ŋ mu᷅ŋ kpo̍u̍, chɔ̍ŋ a̍ chi̍e̍e̍ 
bɛ̍ndōo̍ A̍lo̍yā, o̍ wa̍ o̍ lɛ̄ŋndē dɛ̍ŋgbɛ̍le̍ŋ A̍nɔ̄ŋ mɛ̄ɛ̄lu̍la̍ŋndo̍, ndu̍yɛ̍ a̍ chi̍e̍e̍ wa̍ o̍ 
lɛ̄ŋndē dɛ̍ŋgbɛ̍le̍ le̍ŋ ni᷄ŋ ndo̍, mbo̍ kūā a̍ chi̍o̍o̍ŋ ŋ̄ pīlɔ̍ŋ, chɔ̍ŋ le̍nde̍ mbo̍ kūā a̍ 
būŋgɛ̄ī Ki̍li̍a̍a̍dīve̍ di̍. Chi̍o̍o̍ŋ mu᷅ŋ ki̍nɛ̍i̍, ō pīlɛ̍ bɛ̍ɛ̍ ō ve̍ o̍ ka̍lā mbō pāla̍ na̍a̍ bīyɔ̄ɔ̄ 
le̍. Mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ō māl mu̍ŋ kpo̍u̍ na̍a̍ o̍ bā mi̍ ŋ̄ bīī mu̍ŋ. 

37Kɛ̍ lɛ̄ŋndē wāŋnda̍ A̍mɔ᷅ŋ ki̍nɛ̍i̍, le̍ŋ le̍ yɔ̍nūŋ ni̍, māā Pīo̍o̍ Cha̍bɔ̍kī kɔ̍ŋgɔ̍ ki̍nɛ̍i̍, 
ndu̍yɛ̍ a̍ chi̍e̍e̍ŋ nda᷄ŋ o̍ lɛ̄ŋndē īpēmbūle̍ŋ ni᷄ŋ, o̍ ko̍ŋ kɔ̍ɔ̍lī, a̍ fo̍ndāŋnda̍ŋ lā pīlɛ̍ 
la̍ŋ. Fo̍ndāŋndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō dīmu̍l na̍a̍ māā na̍a̍ ŋ̄ ku̍ā lo̍ŋ te̍ 
la̍ŋ, lo̍ŋ ndu̍ ŋ̄ kūe̍ bɛ̍ɛ̍ i̍kɛ̍i̍ lo̍ŋ te̍.” 

Dītɔ̍nɔ̍mii̍̄ 3 

Is̍ɔl̄ūɛi̍y̍a̍ yēm Māsā Bɛn̍dōo̍ Ɔ̍kū 
(Nɔ̍mbāā 21:31-35) 

1“Mi̍ Mūu̍sē hi̍a̍ū lāchī a̍ sūɛ̍i̍, mbo̍ dīmī āā, ‘O̍ ko̍ŋ kɔ̍ɔ̍lī, mi̍ ŋ̄ mūli᷄ŋ, mi̍ ŋ̄ hēēlū 
kūmbū būŋgɛ̄ī Ba̍a̍sīāŋnde̍.’ O̍ ko̍ŋ, mi̍ Māsā Bɛ̍ndōo̍ Ɔ̍kū, o̍ wa̍ Ba̍a̍sīāŋ ndo̍ ō 
chūā pūa̍a̍ ndūa̍a̍ chɔ̄ūwa̍ kpo̍u̍, ma̍ hu᷄ŋ sa̍ā na̍a̍ a̍ sɔ̍ŋgɔ̄ɔ̍ I̍du̍lūēī chi̍e̍e̍ i̍kɛ̍i̍. 

2Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ āā, ‘Sīōōŋīī bi̍ī nu̍m le̍ Māsāa̍ Ɔ̍kū le̍. I̍ ma̍l ndu̍ 
nu̍m o̍ bā a̍ wānāā ndūa̍a̍ kpo̍u̍, ndu̍yɛ̍ a̍ lɛ̄ŋndē ndɔ̄le̍ŋ. Lā tōsa̍ a̍ Ɔ̍kū, mɛ̄ɛ̍ nya̍ 
tōsa̍ a̍ Si̍hɔ̄ŋ yɛ̍, māsa̍ A̍mɔ᷅na̍i̍tīi̍ya̍, o̍ wa̍ īchāli̍ Hɛ̍si̍bɔ̄ŋ chi̍e̍e̍ wo̍.’ 

3“O̍ ko̍ŋ, Māsāa̍ Bɛ̍ndōo̍ Ɔ̍kū bɛ̍ɛ̍, o̍ wa̍ Ba̍a̍sīāŋndo̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nāa̍ ō māl ndu̍ na̍a̍ o̍ bā, a̍ wānāā ndūa̍a̍ kpo̍u̍. Mi̍ ŋ̄ yām nda̍, ndu̍yɛ̍ mi̍ ŋ̄ dīū nda̍, 
ō pīlɛ̍ bɛ̍ɛ̍ ŋ̄ mɛ̄i̍ le̍. 

4O̍ ko̍ŋ kɔ̍ɔ̍lī, chi̍e̍e̍ŋ Māsāa̍ Ɔ̍kū o̍ wa̍ māsāa̍ chōo̍ wo̍ŋ kpo̍u̍, chi̍o̍o̍ŋ be̍le̍-
ŋɔ̍mpu᷅m, mi̍ ŋ̄ bīī mu̍ŋ kpo̍u̍. Tāndā A̍ko̍bī wo̍ kpo̍u̍, ō Māsāa̍ Ɔ̍kū ō wa̍ chōo̍ wo̍ 
mi̍ ŋ̄ bīī ndu̍. 

5Ndu̍yɛ̍ chi̍o̍o̍ŋ mu᷅ŋ kpo̍u̍ ŋ̄ wa̍ ŋ̄ bālāā kpɔ̍kɔ̍su̍ a̍ sāāsāla̍ vi̍lɛ̄īlā kālā ka̍lālā 
bɛ̄ŋnda̍ŋ, ndu̍yɛ̍ a̍ dīōla̍ŋ a̍ su̍lu̍ku̍la̍ŋ le̍ la̍ŋ kīīndīa̍a̍. Ō fūla̍ o̍ chi̍o̍o̍ŋ mu᷅ŋ kɔ̄ɔ̄lī, 
mi̍ ŋ̄ bīī vɛ̄lɛ̄ chi̍e̍e̍ŋ pɔ̍mbɔ̄ŋ chēle̍ŋ ta̍u̍ ta̍u̍, ŋ̍ ve̍ ŋ̍ ba̍lāā a̍ lāsāāsā le̍ wo̍ŋ. 

6Chi̍o̍o̍ŋ mu᷅ŋ kpo̍u̍, mi̍ ŋ̄ tɛ̄ɛ̄mbūū mu̍ŋ kpo̍u̍ mɛ̄ɛ̍ na̍a̍ ŋ̄ tōsa̍ a̍ chi̍e̍e̍ŋ Māsāa̍ Si̍hɔ̄ŋ 
ndo̍ŋ yɛ̍, o̍ wa̍ Hɛ̍si̍bɔ̄ŋ chi̍e̍e̍ wo̍. Ndu̍yɛ̍ wānā o̍ wāna̍ wa̍ lo̍ŋ, wānā pɔ̍nɔ̍ ni̍, wānā 
la̍nɔ̍ ni̍, chūāāmbɔ̄ pɔ̄mbɔ̄ ni̍, nda̍ bɛ̍ɛ̍ mi̍ ŋ̄ dīū nda̍ kpo̍u̍. 

7Kɛ̍ lo̍ŋ bɛ̍ɛ̍, chɔ̄lūa̍a̍ wa̍ lo̍ŋ nda̍ ki̍nɛ̍i̍, a̍ nyɛ̄m kɛ̄ndɛ᷄ŋ wa̍ lo̍ŋ ndo̍ŋ, mi̍ ŋ̄ pūŋgā 
mu̍ŋ mi̍ ŋ̄ kūānu᷄ŋ a̍ mu̍ŋ. 

8“O̍ ko̍ŋ, lɛ̄ŋndē Māsāa̍ māA̍mɔ̍lu̍a̍i̍tīi̍ya̍a̍ ŋi̍ɔ̍ɔ̍ŋ nda̍ ha̍ā ā wa̍ māsāa̍ chōo̍ Chɔ̍ɔ̍dāŋ 
le̍e̍lōo̍ bā pāa̍le̍ŋ lē chāŋndo̍ le̍ŋ ki̍nɛ̍i̍, chɔ̍ŋ o̍ Pēē Bɛ̍ndōo̍ A̍nɔ̄ŋ, mbo̍ kūā a̍ Pēmbīī 

Ha̍mɔ̄ŋnde̍, mi̍ ŋ̄ bīī le̍ŋ kpo̍u̍ o̍ te̍le̍ŋ ko̍ŋ bɛ̄ŋgu̍. (9Sa̍i̍dɔ̄ŋnda̍, nda̍ vēēlū pe̍mbīī 
Ha̍mɔ̄ŋnde̍ he̍ī āā Si̍līɔ̄ŋ, mi̍ A̍mɔ̍lu̍a̍i̍tīi̍ya̍ nda̍ vēēlū ndi̍ āā Sɛ̍nīɛ̄ɛ̄.) 

10Mi̍ ŋ̄ bīī chi̍e̍e̍ŋ wa̍ o̍ lɛ̄ŋndē dɛ̍ŋgbɛ̍le̍ŋ o̍ pēmbēi̍ chōo̍ wo̍ŋ kpo̍u̍, ndu̍yɛ̍ a̍ 
būŋgɛ̄ī Ki̍li̍a̍a̍dīve̍ kpo̍u̍, mbo̍ kūā a̍ Sa̍lɛ̍kāā chīe̍e̍, ndu̍yɛ̍ a̍ I̍du̍lūēī chi̍e̍e̍ di̍. Ndu̍yɛ̍ 
chi̍e̍e̍ŋ Māsāa̍ Bɛ̍ndōo̍ Ɔ̍kū, māsāa̍ Ba̍a̍sīāŋ o̍ wa̍ chōo̍ wo̍ŋ bɛ̍ɛ̍ mbo̍ bīī mu̍ŋ.” 

(11Ndu̍yɛ̍ Ɔ̍kū, o̍ wa̍ māsāa̍ Ba̍a̍sīāŋ ndo̍, ndu̍ wa̍ ni᷅ŋ wānā mɛ̍ɛ̍lāa̍ kpɔ̍ŋ fūlāa̍ o̍ 
yu̍ŋgu̍ Lu̍ɛ̍fēm ndo̍ chōo̍ ni̍. Kpēle̍ ndɔ̍ ndu̍ o̍o̍ lɔ᷅l cho̍o̍ wo̍, a̍ chīli̍ŋndo̍ŋ kpo̍so̍ŋ o̍ 
wa̍ ō tōōsīāā ni̍. Kpēlōo̍ ho̍ō, bāndi̍i̍ ndūɛ̍i̍ ndi̍ i̍i̍ hi̍o̍ū nɛ̄īyo̍ tɔ̍ a̍ lē yāa̍, bu̍o̍o̍ nɛ̄īyo̍ 
lē ŋɔ᷄mpu᷅m, mɛ̄ɛ̍ nda̍ a̍a̍ chɛ̍la᷅ŋ le̍ nɛ̄īyo̍ yɛ̍. Kpēlōo̍ ho̍ō a̍ pāa̍le̍ hāūle̍ŋ nde᷅ŋ bɛ̍ɛ̍ 
ō chō wɔ̄ Lu̍a̍bā chi̍e̍e̍, chi̍e̍e̍ A̍mɔ᷅na̍i̍tīi̍ya̍.) 

A̍ yu̍ŋgu̍la̍ Is̍ɔl̄ūɛi̍l̍a̍ sɔl̍a̍ lɛŋ̄nde̍ŋ Chɔɔ̍d̍āŋ le̍e̍lōo̍ ba̍ pāa̍le̍ŋ lē chāŋndo̍ la̍ŋ o̍kɔɔ̄ ̄
(Nɔ̍mbāā 32:1-42) 

12Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Mɛ̄ɛ̍ na̍a̍ ŋ̄ bīī lɛ̄ŋnde̍ŋ nde᷅ŋ a̍ te̍le̍ŋ 
ko̍ŋ, mi̍ ke᷅ yu̍ŋgu̍ Lūbɛ᷅ŋ ndo̍ a̍ yu̍ŋgu̍ Ka̍a̍dī wo̍, būŋgɛ̄i̍ i̍ ndɛ̍i̍ o̍ lɛ̄ŋnde̍ŋ nde᷅ŋ ni᷄ŋ. 
Būŋgɛ̄ī ndɛ̄i̍, ndi̍ wa̍ A̍lo̍yā chi̍e̍e̍ ba᷅ lūāŋndo̍ ni̍, o̍ Pēē Bɛ̍ndōo̍ A̍nɔ̄ŋ i̍kɛ̍i̍. Ndu̍yɛ̍ 
lɛ̄ŋndē īpēmbūlē Ki̍li̍a̍a̍dīle̍ŋ kūmbōo̍ pīlɔ̍ɔ̍ ki̍nɛ̍i̍, a̍ chi̍e̍e̍ŋ ndɔ᷄ŋ lātūlu̍, būŋgɛ̄ī 
ndɛ̄i̍ ndi̍ ku̍ɛ̄ ke̍ŋ ni̍. 

13O̍ ko̍ŋ kɔ̍ɔ̍lī, lɛ̄ŋndē īpēmbūle̍ŋ Ki̍li̍a̍a̍dī kūmbōo̍ pīlɔ̍ɔ̍ ki̍nɛ̍i̍, a̍ būŋgɛ̄ī 
Ba̍a̍sīāŋnde̍ kpo̍u̍, būŋgɛ̄ī Māsāa̍ Ɔ̍kū o̍ wa̍ chōo̍ ve̍, ndu̍ yɔ̍nūŋ ni̍ māā tāndā 
A̍ko̍bī wo̍, mi̍ ke᷅ yu̍ŋgu̍ Mānāa̍sē wo̍ ku̍ndāa̍ ō pīlɔ̍ɔ̍ būŋgɛ̄i̍ kēŋ.” 

(Ndu̍yɛ̍ tāndā A̍ko̍bī wo̍ kpo̍u̍, o̍ būŋgɛ̄ī Ba̍a̍sīāŋnde̍ ni᷄ŋ, nu̍a̍ā nda̍ a̍a̍ ve̍e̍lū ni̍ āā 
Lu̍ɛ̍fēm. 

14Tāndā A̍ko̍bī wo̍ kpo̍u̍, ndu̍ yɔ̍nūŋ māā būŋgɛ̄ī Ba̍a̍sīāŋnde̍ ni̍, mbo̍ fūūlūū le̍nde̍ 
o̍ pɛ̄ŋgu̍la̍ŋ a̍ Kɛ̄sīɔ̄lu̍a̍i̍tīi̍ya̍ ndu̍yɛ̍ a̍ Ma̍a̍ka̍a̍tīi̍ya̍ di̍, lo̍ŋ kpo̍u̍, mi̍ Cha̍ā ō chu̍ā māā 
fo̍ndā ndɔ̄, wānāa̍ fu̍la̍ o̍ pūlāle̍ Mānāa̍sēle̍ŋ chōo̍ wa̍ ō pīlɛ̍. Ndu̍yɛ̍ mbo̍ hāndū 
būŋgɛ̄ī kēŋ dīōla̍ŋ ndɔ̄la̍ŋ chōo̍ āā, Sɔ̄ndɔ̄kɔ̍lta̍ Cha̍ā la̍ŋ. Ndu̍yɛ̍ a̍ pāa̍le̍ hāūle̍ŋ 
nde᷅ŋ bɛ̍ɛ̍ le̍nde̍ wāŋnda̍ chō wɔ̄ sɔ̄ndɔ̄kɔ̍ltā lāŋ vēēlōo̍ ni̍.) 

15“O̍ ko̍ŋ kɔ̍ɔ̍lī, mi̍ ke᷅ Māka̍yā, fūlāa̍ o̍ yu̍ŋgu̍ Mānāa̍sē wo̍ chōo̍ būŋgɛ̄ī Ki̍li̍a̍a̍dīve̍ 
ki̍nɛ̍i̍ māā ndu̍ nɔ̍ ke̍ŋ ni̍. 

16Yu̍ŋgu̍ Lūbɛ᷅ŋ ndo̍ ni̍, a̍ yu̍ŋgu̍ Ka̍a̍dī wo̍, būŋgɛ̄ī ya̍ I̍ ke̍ nda̍ ve̍, ndi̍ chɛ̍ŋ a̍ būŋgɛ̄ī 
Ki̍li̍a̍a̍dīve̍ ni̍, mi̍ ī kūā a̍ Pēē Bɛ̍ndōo̍ A̍nɔ̄ŋ. Pēē bɛ̄ndū kōŋ chɛ̍ chɛ̍, ndu̍ wa̍ 
pɛ̄ŋgu̍la̍ būŋgɛ̄ī ndɛ̄i̍ bā tōūwo̍ ni̍. O̍ ko̍ŋ kɔ̍ɔ̍lī, pɛ̄ŋgu̍la̍ būŋgɛ̄ī ndɛ̄i̍ bā lūāŋndo̍ 
la̍ŋ la̍ wa̍ Pīo̍o̍ Cha̍bɔ̍kī ni̍. Ndu̍yɛ̍ pēē bɛ̍ndū kōŋ ndu̍ wa̍ pɛ̄ŋgu̍la̍ŋ nda̍ tɛ̄ɛ̄ŋ nda̍ 
A̍mɔ᷅na̍i̍tīi̍ya̍ ni̍. 

17Chɔ̍ɔ̍dāŋ nda̍ŋ ma̍ wa̍ pɛ̄ŋgu̍la̍ būŋgɛ̄ī ndɛ̄i̍ bā pāa̍le̍ŋ lē dēllo̍ ni̍. O̍ ko̍ŋ kɔ̍ɔ̍lī, mi̍ 
pɛ̄ŋgu̍la̍ būŋgɛ̄ī ndɛ̄i̍ lā cha᷄ŋ o̍ pēe̍ Mɛ̄ŋmā Ībūŋga᷄ŋ Kāli̍lī, mi̍ lā kūā o̍ Pēe̍ Mɛ̄ŋmā 
Īhɛ᷄l nɔ̍ nya̍ā yōōmāā lēni᷄ŋ te̍ wo̍, o̍ Pēmbīī Pi̍si̍kāve̍ ba̍ pāa̍le̍ŋ lē chāŋndo̍. 

18-19“A̍ te̍le̍ŋ ko̍ŋ, mi̍ di̍mūl yu̍ŋgu̍ Lūbɛ᷅ŋ ndo̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ 
Mānāa̍sē wo̍ ku̍ndāa̍ ō pīlɔ̍ɔ̍ a̍a̍, ‘Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō chīi̍ nya̍ lɛ̄ŋnde̍ŋ 
nde᷅ŋ kē Chɔ̍ɔ̍dāŋ le̍e̍lōo̍ na̍nu᷄ŋ māā nyɛ̄ nyā. Le̍la̍ŋ lā mɛ̄i̍ ni̍ko̍ la̍a̍ndāā nyāa̍, a̍ 
chūāūwāā nyāa̍, a̍ chɔ̄lūāā nyāa̍ o̍ lɛ̄ŋndē ya̍ I̍ ke̍ nya̍ le᷅ŋ Chɔ̍ɔ̍dāŋ le̍e̍lōo̍ na̍nu᷄ŋ 
nde̍ŋ ni᷄ŋ. I̍ si̍nā māā lā nɔ̄ chɔ̄lūa̍a̍ ta̍u̍ ta̍u̍, kɛ̍ lā mɛ̄i̍ nda̍ o̍ chi̍e̍e̍ŋ ya̍ I̍ ke̍ nya̍ mu᷅ŋ 
ndo̍ŋ, mī nya̍ pūa̍a̍ bɛ̍nda̍ le̍ kɔ̄lā wāā o̍ chɔ̄ū wa̍ lā chūa̍ wōlɔ̄ɔ̄lā nyāla̍ chɔ̄ūla̍ŋ mī 
lā ta᷄ŋ chāāŋāā nyāā I̍sɔ̄lūɛ̍i̍ya̍ lāchī. 

20Nya̍ cho̍ nda̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ nāa̍ o̍ cho̍ nda̍ kīo̍o̍ Chɔ̍ɔ̍dāŋ le̍e̍lōo̍ bā 
pāa̍le̍ŋ lē dēl lo̍ le̍ŋ mālā bīyɔ̄ɔ̄ ni̍. Tē Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ I̍sɔ̄lūɛ̍i̍ya̍a̍ tu̍a̍a̍ nāa̍ 
cha̍lāa̍ kē pɛ̍ kpo̍u̍, lā mīīŋgu̍ ni̍ko̍ na̍nu᷄ŋ o̍ lɛ̄ŋndē ya̍ I̍ ke̍ le᷅ŋ nya̍ le̍ŋ ni᷄ŋ, wānā o̍ 
wānā ku̍ɛ̄ o̍ fo̍ndā ndɔ̍ ya̍ I̍ ke̍ ndu̍ wo̍ ō kɔ̍ cha᷅l lo̍ŋ.’ 

21“Mi̍ lo᷅ o̍ ko̍ŋ mi̍ di̍mūl Chɔ̄ɔ̍sūāā a̍a̍, ‘Nūm pi̍la̍ che᷅ a̍ hɔ̄ltē nūmnde̍ŋ pɛ̍ɛ̍ŋ nyɛ̄ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsa̍ ki̍nɛ̍i̍ a̍ māsāā bɛ̍ndūāā ŋīɔ̍ɔ̍ŋ nda̍ ha̍ā wo̍, 
nda̍ yɔ̍nūŋ ni̍ māā Māsāa̍ Si̍hɔ̄ŋ nda̍ Māsāa̍ Ɔ̍kū. Nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ to̍sā ni̍ŋ 
a̍ māsāa̍ cho̍ nya̍ lāchī ki̍nɛ̍i̍ o̍ lɛ̄ŋndē nya̍ chō kɔ̄la̍ŋ ni᷄ŋ nde̍ŋ ni̍. 

22Sīōōŋīī bi̍ī nu̍m le̍ nda̍ le̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō sɔ̍ŋgā le̍ nya̍.’ ” 

A̍ mɛɛ̄ ̍Mɛl̄ɛk̄a̍ kɛɛ̄l̄u̍ Mūu̍sē le̍ lūɛī̄yɔɔ̄ ̍o̍ lɛŋ̄ndē Ke̍nāŋ nde̍ŋ niŋ᷄ yɛ ̍
23Mi̍ Mūu̍sē o̍ hi̍a̍ū lāchī a̍ sūɛ̍i̍ nāa̍ I̍sɔ̄lūɛ̍i̍ya̍ chūā, mbo̍ dīmūl nda̍ āā, “A̍ te̍le̍ŋ 
ko̍ŋ, mi̍ nyɔ̍ɔ̍lū Mɛ̄lɛ̄ka̍ Ya̍a̍wɛ̄ɛ̄, mi̍ di̍mūl ndu̍ a̍a̍, 

24‘O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, a̍ ka̍ndu̍ ya̍ bu̍ɛ̍ī nūmndo̍ chɔ̄mndo̍ 
mɛ̄ɛ̍ ŋ̄ chō ō bɛ̄ndū yɛ̍. O̍ chi̍e̍ēŋndo̍ chōo̍ ni̍, o̍ ha̍la̍a̍ ni᷄ŋ cho̍o̍ cho̍o̍ ni̍, mɛ̄lɛ̄ka̍ o̍ 
mɛ̄lɛ̄ka̍ cho̍ mbō nɔ̄la̍ sɔ̄ɔ̍ŋ kpāāyāŋ bɛ̍ndūŋ ŋ̄ tōsa̍ mu᷅ŋ ndo̍ŋ tōsā le̍. 

25Le̍la̍ŋ yāndi̍i̍ Mɛ̄lɛ̄ka̍, chɛ̍l la̍ mī kɔ̍ chɔ᷅ lɛ̄ŋndē kɛ̄ndɛ̄lē bɛ̄ŋnde̍ŋ nde᷅ŋ Chɔ̍ɔ̍dāŋ 
le̍e̍lōo̍, lɛ̄ŋndē īpēmbūlē kɛ̄ndɛ̄ kɛ̍ndɛ̄lē lēŋ, ndu̍yɛ̍ a̍ pēmbūŋ kɛ̄ndɛ̄ kɛ̍ndɔ᷄ŋ 
Le̍ba̍nɔ̄ŋ.’ 

26“Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍ŋ ya̍ bɛ̍ɛ̍ la̍nī le̍, fo̍ndōle̍, ō wa̍ a̍ tu̍mbo̍o̍ a̍ ya̍ le̍ sa̍bū 
nyāa̍. Mbo̍ dīmūl la̍ āā, ‘Ō mɛ̄ɛ̄lu̍ le̍nde̍ ki̍nɛ̍i̍, mɛ̄ɛ̍ ŋ̄ dīmi̍ nu̍a̍ā yɛ̍. I̍ ye̍e̍ma̍ lɛ̍ pɛ̍ɛ̍ŋ 
mā sōō nāa̍ ya̍ chu̍a̍ a̍ ndi̍ a̍ o̍kɔ̄ɔ̄ le̍. 

27He̍l lɔ̍ o̍ Pēmbīī Pi̍si̍kā ve̍ bōlle̍ŋ, mā mɛ̍ɛ̍nda̍ŋ lɛ᷅ŋndē kālā le̍ŋ kɔ̄ɔ̄lī kɔ̄ɔ̄lī nyɛ̄ 
kɛ̄ndɛ̄ kɛ̍ndɛ̄, a̍ mɛ̍ɛ̍nda̍ŋ pɛ̍ ba᷅ lūāŋndo̍, a̍ mɛ̍ɛ̍nda̍ŋ ba᷅ tōūwo̍, a̍ mɛ̍ɛ̍nda̍ŋ ba᷅ 
pāa̍le̍ŋ lē chāŋndo̍, a̍ mɛ̍ɛ̍nda̍ŋ ba᷅ le̍ de᷅llo̍. Ā chō le̍ŋ chɔ̄ kɔ̄ɔ̄lī kɔ̄ɔ̄lī, kɛ᷅ a̍ cho̍ 
Chɔ̍ɔ̍dāŋ nda̍ŋ tāŋɔ̄ɔ̍ mā kūɛ̄ lo̍ŋ te̍. 

28Chɔ̄ɔ̍sūāā, ndu̍ cho̍ I̍sɔ̄lūɛ̍i̍ya̍ īsīsi̍ la̍chi̍ ni̍, mbō ta᷄ŋ Chɔ̍ɔ̍dāŋ nda̍ŋ a̍ nda̍ le̍ mā 
kɔ̍ bi̍ī lɛ̄ŋndē ŋ̄ chō le̍ŋ chɔ̄nɔ᷄ŋ nu̍m lāchī le̍ŋ. Le̍la̍ŋ ma̍la̍ ndu̍ mbō sɔ̄la̍ dīāllūŋ 
kāla᷄ŋ ndu̍yɛ̍ a̍ kɔ̄l sīmūlāa̍ ndu̍yɛ̍ mā chɔ̍m ndu̍ nyɛ̄ o̍ nɔ̍ le̍ tōsāa̍ wo̍.’ 

29“O̍ ko̍ŋ kɔ̍ɔ̍lī, mi̍ ŋ̄ hīāū lāchī a̍ cha᷄lle̍ o̍ lɛ̄ŋndē dɛ̍ŋgbɛ̍le̍ŋ Bɛ̄tīpi̍ɔ̍ɔ̄ chi̍e̍e̍ i̍kɛ̍i̍.” 

Dītɔ̍nɔ̍mii̍̄ 4 

Mūu̍sē o̍ kin̍dil̍a̍ Is̍ɔl̄ūɛi̍y̍a̍ dīmūllo̍ le̍ mā tūsiŋ̍ o̍ nyɛ ̄sāwāla̍ Mɛl̄ɛk̄a̍ la̍ŋ lā dīmi ̍wo̍ bɛŋ̄gu̍ 
1O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl wāŋnda̍ I̍sɔ̄lūɛ̄ī āā, “Wāŋnda̍ I̍sɔ̄lūɛ̄ī, lā ya᷄ŋ ni᷅la̍ŋ 
mī lā tūēī sāwāla̍ ya̍ I̍ cho̍ nya̍ pɛ̄ɛ̄kū la̍ŋ, ndu̍yɛ̍ a̍ nyɛ̄ o̍ nyɛ̄ ya̍ I̍ cho̍ nya̍ dīmūl le̍ 
tōsāa̍. Ko̍ŋ to̍sā ni̍ mī lā wa̍ yōōmū, ndu̍yɛ̍ mī lā nɔ̄la̍ mī lā kɔ̍ bi̍ī lɛ̄ŋndē Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ fi̍nyāā nyāā ma̍māa̍ nda̍ a̍a̍ pi̍ɛ̍īyo̍, ō chō nya̍ kīo̍o̍ nyɛ̄ nyā le̍ŋ. 

2Nyɛ̄ o̍ nyɛ̄ ya̍ I̍ cho̍ nya̍ dīmūl le̍ tōsāa̍, lā ha̍ndū nyɛ̄ o̍ nyɛ̄ lēchōo̍ le̍, ndu̍yɛ̍ lā 
fa̍ŋā nyɛ̄ o̍ nyɛ̄ lēchōo̍ mī lā kɛ̄ɛ̍ ndu̍ tōsā le̍. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō dīmu̍l la̍ mi̍ di̍mūl nya̍ ndu̍ le̍ tōsāa̍, lā tōsa̍ ndu̍ kpo̍u̍. 

3Nya̍ pi̍la̍ lā chē a̍ hɔ̄ltē nyāle̍ŋ pɛ̍ɛ̍ŋ, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ o̍ Pēmbīī Pi̍ɔ̍ɔ̄ve̍ 
wo̍. Wānāa̍ wa̍ mɛ̄lɛ̄ka̍ Ba̍a̍l sōōlūūwo̍ nya̍ tɛ̄ɛ̄ŋ nda̍ ki̍nɛ̍i̍, mbo̍ dīū nda̍ o̍ pēmbīī 
kēŋ kpo̍u̍. 

4Kɛ̍ nya̍ hi̍o̍ū lāchī a̍ tīīnda᷄ŋ nyāa̍ dɔ̄wɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni᷄ŋ nda̍ 
ki̍nɛ̍i̍, lā chō wɔ̄ hāū yo̍o̍mū. 

5I̍ chi̍i̍ nya̍ sāwāla̍ŋ pɛ̄ɛ̄kū, ndu̍yɛ̍ a̍ nyɛ̄ o̍ nyɛ̄ nya̍ nɔ̄ le̍ tōsāa̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nūu̍ ō dīmu̍l la̍ yɛ̍. Nyɛ̄ o̍ nyɛ̄ sāwāla̍ la̍ŋ lā dīmi̍ le̍ tōsāa̍, lā wa̍ ndu̍ tōsāa̍ 
o̍ lɛ̄ŋndē nya̍ chō hūnɔ̄ɔ̍ kɔ̄la̍ŋ ni᷄ŋ nde̍ŋ ni᷄ŋ. 

6“Lā tūsi̍ŋ o̍ sāwāla̍ŋ nda᷅ŋ bɛ̄ŋgu̍, ndu̍yɛ̍ mī lā wa̍ sa̍kpō o̍ nyɛ̄ la̍ di̍mi̍ wo̍ tōsāa̍ 
ni᷄ŋ. O̍ nɛ̄īyo̍ ho̍ō ni᷄ŋ, wāŋnda̍ o̍ lɛ̄ŋīī chēle̍ŋnde̍ ni᷄ŋ ā chō nya̍ chɔ̄ māā lā chō 
wānāā kɔ̄l kālu̍a̍a̍ bɛ̍ndū, ndu̍yɛ̍ mi̍ lā wā wānāā tāāsi̍. Tē ā tūēī a̍ sāwāla̍ nya̍ chō 
la̍ŋ bɛ̍ŋgu̍ la̍ŋ o̍kɔ̄ɔ̄ pɛ̍ kpo̍u̍, ā chō dīmī āā, ‘Wānāa̍ fu̍la̍ ha̍ā o̍ kāa̍le̍ kpāāyāle̍ 
bɛ̄ŋnde̍ŋ chōo̍ wa̍, ā chō wānāā kɔ̄l kālu̍a̍a̍ bɛ̍ndū, ndu̍yɛ̍ ma̍ wā wānāā tāāsi̍.’ 

7“Lēlɛ̄ŋ o̍ lēlɛ̄ŋ lē cho̍ o̍ chi̍e̍ēŋndo̍ chōo̍, mī lē nɔ̄ mɛ̄lɛ̄ka̍ o̍ wa᷅ nda̍ īkɛ̄i̍ kpɛ̍ɛ̍lūŋ 
māā na̍a̍ wo̍ le̍, mɛ̄ɛ̍ o̍ mɛ̄ɛ̍ lɛ̄ŋndē lēŋ lē wa̍ lɛ᷅ŋndē bɛ̄ndū. Kɛ̍ na̍a̍ na̍a̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍, ō chō na̍a̍ māchɛ̄lū kpɛ̍ɛ̍lūŋ. Tē ŋ̄ nyūna̍ ndu̍ dīōm le̍ īsɔ̄ɔ̍ o̍ 
īsɔ̄ɔ̍ o̍ pīɛ̄īle̍ŋ ni᷄ŋ pɛ̍, mūlīo̍o̍ o̍ mu̍lī na̍a̍ dīōm ni̍, mbō māla̍ na̍a̍. 

8Lēlɛ̄ŋ o̍ lēlɛ̄ŋ lē cho̍ mī lē nɔ̄ sāwāla̍ŋ, ndu̍yɛ̍ a̍ pɛ̄ɛ̄kūla̍ŋ a̍ nyɛ̄ nda̍ nɔ̄ le̍ tōsāa̍ wo̍ 
o̍kɔ̄ɔ̄, la̍ cho̍ o̍ nɛ̄ī sa̍kpō la̍ŋ, māā lā ya̍ I̍ chō nya̍ pāa̍le̍ hāūle̍ŋ nde᷅ŋ pɛ̄ɛ̄kōo̍ la̍ŋ te̍, 
mɛ̄ɛ̍ o̍ mɛ̄ɛ̍ lɛ̄ŋndē lēŋ lē wa̍ lɛ᷅ŋndē kpāāyā bɛ̍ndū. 

9Kɛ̍ ndu̍yɛ̍ lā mānda̍ŋ. Lā wa̍ nyɛ᷅ kɛ̄ndɛ̄ ye̍ke̍ŋ, yɔ̄ŋi̍ nya̍ pūɛ̄ɛ̄nu̍ŋ nyɛ᷅ nya̍ chē a̍ 
hɔ̄ltā nyāla̍ŋ pɛ̍ɛ̍ŋ mbo̍ yɔ̄nu᷄ŋ ndo̍. Nyɛ̄ o̍ nyɛ̄ nya̍ chē mbo̍ yɔ̄nu᷄ŋ, lā pu̍ɛ̍ɛ̍nu᷄ŋ ndu̍ 
le̍, ha̍a̍a̍ a̍ yōōmūlā nyāla̍ŋ mɛ̄ɛ̄lu̍la̍ŋ. Lā dīmu̍l chu̍a̍a̍ nyāa̍, ndu̍yɛ̍ a̍ chūāā nyāā 
ma̍māa̍, 

10a̍ pāa̍le̍ nya̍ si᷄m Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lāchī o̍ Pēmbīī Sa̍a̍nāīve̍ le̍ŋ o̍kɔ̄ɔ̄. 
Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, ‘Chu̍u̍ŋgi̍a̍a̍ wa᷅ŋnda̍ I̍sɔ̄lūɛ̄ī kpo̍u̍ 
na̍a̍ pi᷅lɛ̍ mā hu᷄ŋ si᷅m ya̍ o̍ hɔ̄l. I̍ ye̍e̍ma̍ mī so̍ō nāa̍ nda̍ chūā, le̍ mā pɛ̄ɛ̄ku̍ mɛ̄ɛ̍ nda̍ 

kē ya̍ Mɛ̄lɛ̄ka̍ bɛ̄ɛ̄le̍ŋ ndu̍yɛ̍ mā tūēī ya̍ dīōm yɛ̍, ha̍a̍a̍ a̍ mɛ̄ɛ̄lu̍la̍ yōōmūlā ndāla̍ŋ. 
I̍ ye̍e̍ma̍ nda̍ vɛ̄lɛ̄ mā pɛ̄ɛ̄ku̍ chūāā ndāa̍ mɛ̄ɛ̍ nda̍ kē ya̍ bɛ̄ɛ̄le̍ŋ ndu̍yɛ̍ mā tūēī ya̍ 
dīōm yɛ̍.’ 

11“Mi̍ lā hūŋ Mɛ̄lɛ̄ka̍ lāchī, mi̍ lā hu᷄ŋ si᷅m o̍ pēmbēi̍. O̍ ko̍ŋ kɔ̍ɔ̍lī, mi̍ yīŋndē 
bɛ̄ŋnde̍ŋ lē kīnda᷅ŋ o̍ pēmbēi̍ he̍ī chōo̍ tu̍a̍ŋ, chɔ̍ŋ o̍ pēmbēi̍ chōo̍, mi̍ lē fūūlūū o̍ 
ha̍la̍ di̍. Mi̍ kūmi̍i̍ ti̍ŋīī bɛ̄ndūe̍i̍ ī kūmbū pēmbēi̍ kpo̍u̍. Mi̍ pēmbēi̍ ī pīīmīāā kpi̍lo̍ 
a̍ ku᷄mnde̍. 

12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ nya̍ chūā o̍ yīŋndē lēŋ ni᷄ŋ. Mi̍ lā tūɛ̄ī 
dīōm ndɔ̄ɔ̍ sūɛ̍i̍, kɛ̍ lā chi᷅ wa̍nā o̍ wānā le̍. Dīōmndo̍ ko̍ni̍ nya̍ wa̍ tūēīyɔ̄ɔ̍ ni̍ mbo̍ 
wā sūɛ̍i̍. 

13Mbo̍ sūāā nāa̍ nya̍ chūā, a̍ kpe̍ma̍a̍ nya̍ tɛ̄ɛ̄ŋ nya̍ nda̍ā o̍kɔ̄ɔ̄, ndu̍ yɔ̍nūŋ māā 
sāwāla̍ ndɔ̄la̍ tɔ̍ la̍ŋ ni̍. Mbo̍ dīmūl nya̍ le̍ mī lā wa̍ nyɛ̄ sāwāla̍ŋ nda᷅ŋ lā dīmi̍ wo̍ 
tōsāa̍, ndu̍yɛ̍ mbo̍ pōōnyīāā la̍ŋ o̍ pōūtā yɛ̍ndɛ̍la̍ŋ ti̍ɔ̍ɔ̍ŋnda̍ŋ chōo̍. 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ a̍ te̍le̍ŋ ko̍ŋ le̍ mī pɛ̍ɛ̍ku̍ nya̍ sāwāla̍ ndɔ̄la̍ŋ, ndu̍yɛ̍ 
a̍ nyɛ̄ o̍ di̍mu̍l nya̍ māā lā nɔ̄ le̍ tōsāa̍, le̍ mī lā wa̍ nyɛ̄ la̍ dīmi̍ wo̍, a̍ nyɛ̄ o̍ di̍mu̍l 
nya̍ le̍ tōsāa̍ wo̍ tōsāa̍ o̍ lɛ̄ŋndē nya̍ chō kɔ̄la̍ŋ bīyɔ̄ɔ̍ Chɔ̍ɔ̍dāŋ le̍e̍lōo̍ māā nyɛ̄ nyā 
le̍ŋ ni᷄ŋ.” 

Mūu̍sē o̍ sil̍a̍ Is̍ɔl̄ūɛi̍y̍a̍ māā ā so̍o̍lūū nyɛm̄ chēle̍ŋ māā mɛl̄ɛk̄a̍ā ndā le̍ 
15Mi̍ Mūu̍sē o̍ di̍mūl I̍sɔ̄lūɛ̍i̍ya̍ āā, “Nya̍ pi̍la̍ lā chē nyɛ̍ yɔ̍nu̍ŋ o̍ Pēmbīī Sa̍a̍nāīve̍ 
wo̍. Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ sūɛ̍i̍ nāa̍ nya̍ chūā, dīōm ndɔ̄ɔ̍ ko̍ni̍ nya̍ wa̍ tūēīyɔ̄ɔ̍ 
sūɛ̍i̍ o̍ yīŋnde̍ŋ ni᷄ŋ ni̍. Kɛ̍ lā chi᷄ wa᷅na̍ wa̍ sūɛ̍i̍ yo̍ le̍. Le̍la̍ŋ lā mānda̍ŋ ma̍nda᷄ŋndo̍ 
pīla̍. 

16Lā mānda̍ŋ yɔ̄ŋi̍ nya̍ tōsa̍ yɔ᷅ŋ wɔ̄ɔ̍ŋndo̍ a̍ Mɛ̄lɛ̄ka̍. Ko̍ŋ cho̍ ni̍, lā to̍o̍sīāā vēla᷅ŋ 
nyɛ̄ o̍ nyɛ̄ le̍ ndu̍ sōōlūūwo̍ māā mɛ̄lɛ̄ka̍ nyā le̍, nyɛ᷄ ve̍la᷅ŋ a̍ wānā pɔ̍nɔ̍ kɛ̄lɛ̄ŋgāā 
wānā la̍nɔ̍ ni̍, 

17nyɛ̍ ve̍la᷅ŋ a̍ vīsī ni̍, nyɛ̍ ve̍la᷅ŋ a̍ yōū ni̍, 

18nyɛ̍ ve̍la᷅ŋ a̍ nyɛ̄ yōōmāa̍ ku̍ā o̍ dēmbē cho̍o̍ ni̍, a̍ nyɛ̄ o̍ nyɛ̄ ve̍la᷅ŋ māā sūū. 

19O̍ ko̍ŋ kɔ̍ɔ̍lī, tē lā tōfa̍ o̍ ha̍la̍a̍ ni᷄ŋ cho̍o̍ cho̍o̍ pɛ̍, mī lā chē pāa̍le̍ŋ, a̍ pāŋge̍i̍, a̍ 
lōo̍ŋ, kɔ̄l de᷅l nya̍, le̍ tūndɔ᷄ŋndo̍ le̍ nyɔ̄ɔ̍ mu᷅ŋ sōōlūūwo̍ ndu̍yɛ̍ mī lā sāāŋgi̍a̍l mu̍ŋ 
māā mɛ̄lɛ̄ka̍a̍ nyā le̍. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ō tōōsi̍a̍a̍ nyɔ̄ɔ̍ŋ 
mu᷅ŋ o̍ ha̍la̍a̍ ni᷄ŋ cho̍o̍ cho̍o̍, le̍ wānā o̍ wāna̍ cho̍ o̍ chi̍e̍ēŋndo̍ chōo̍. 

20Lā wa̍ I̍chi̍pī o̍ sāŋgā bɛ̄ndōo̍ ni᷄ŋ, kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ so̍lī nya̍ lo̍ŋ mɛ̄ɛ̍ nda̍ 
sōlī nu̍a̍ā chīli̍ŋnde̍ o̍ yīŋndē bɛ̄ŋnde̍ŋ ni᷄ŋ yɛ̍, mbo̍ hūŋ a̍ nya̍, le̍ mbō hu᷄ŋ si̍i̍ŋgūū 
nya̍ wānāā ndɔ̄, mɛ̄ɛ̍ nya̍ chō nu̍a̍ā hāū yɛ̍. 

21Le̍ sa̍bū nyāa̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ ya̍ mbo̍ tīāŋnu᷄ŋ māā ō 
chɛ᷅l la̍ mī ta̍ŋ Chɔ̍ɔ̍dāŋ nda̍ŋ mī lu̍ɛ̍ī o̍ lɛ̄ŋndē kɛ̄ndɛ̄ kɛ̍ndɛ̄lē ndu̍ Mɛ̍lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō nya̍ kīo̍o̍ māā nyɛ̄ nyā le̍ŋ ni᷄ŋ te̍. 

22Ya̍ ya̍ I̍ si̍nā ni᷅ŋ māā o̍ lɛ̄ŋnde̍ŋ nde᷅ŋ ni᷄ŋ Chɔ̍ɔ̍dāŋ le̍e̍lōo̍ na̍nu᷄ŋ ya̍ I̍ cho̍ wu᷄ ni̍. 
I̍ cho̍ Chɔ̍ɔ̍dāŋ nda̍ŋ tāŋɔ̄ɔ̄ le̍. Kɛ̍ nya̍ nya̍ lā chō hūnɔ̄ɔ̍ tāŋɔ̄ɔ̍ le̍ kɔ̄la̍ŋ lɛ̄ŋndē 
kɛ̄ndɛ̄lē lēŋ chūa̍a̍ māā nyɛ̄ nyā. 

23Kɛ̍ ndu̍yɛ̍ lā mānda̍ŋ. Lā pu̍ɛ̍ɛ̍nu᷄ŋ kpe̍ma̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō yīi̍ a̍ 
nya̍ wo̍ le̍. Lā chūa̍ si̍lā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō sīla̍ nya̍ wo̍. Ko̍ŋ cho̍ ni̍ lā 
to̍o̍sīāā vēla᷅ŋ nyɛ̄ o̍ nyɛ̄ mī lā sōōlu̍u̍ ndu̍ māā mɛ̄lɛ̄ka̍ nyā le̍. 

24Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ nyāa̍, Mɛ̄lɛ̄ka̍ pāŋa̍lɛ̍i̍yo̍ o̍ cho̍ ni̍, ō chɛ᷅l mī lā 
sōōlu̍u̍ mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍ ndu̍ kɔ̍ɔ̍lī le̍. Tē ō dɔ̄ɔ̄nu᷄ŋ tu̍mbe̍ pɛ̍, mɛ̄ɛ̍ 
yīŋnde̍ŋ lē tɛ̄ɛ̄mbūū nu̍a̍ā nyɔ̄ɔ̍ŋ yɛ̍, le̍nde̍ o̍ wa᷅ ni̍. 

25“Ā yɔ᷄ŋ bɛ̍ɛ̍ mī lā kɔ̍ vi̍o̍ū ni᷅ŋ te̍i̍ o̍ lɛ̄ŋnde̍ŋ nde᷅ŋ ni᷄ŋ, mī lā vēlū ŋ̄chūāū lo̍ŋ, mī 
chūāūwāā kāŋ bɛ̍ɛ̍ nda̍ vēlū ŋ̄chūāū, lā to̍sā yɔ̄ŋ wɔ̄ɔ̍ŋ wāā le̍nde̍ a̍ Mɛ̄lɛ̄ka̍ le̍. Ko̍ŋ 
cho̍ ni̍, lā to̍o̍sīāā vēla᷅ŋ nyɛ̄ o̍ nyɛ̄ le̍ ndu̍ sōōlūūwo̍ māā mɛ̄lɛ̄ka̍ nyā le̍. Sūɛ̍i̍ bɛ̍nda̍ 
Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ ve̍ i̍ cho̍ ni̍. Ndu̍yɛ̍ tē lā tōsa̍ ke̍ŋ pɛ̍, Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō tu̍mbe̍ dɔ̍u̍nɔ᷄ŋ a̍ nya̍. Nyɛ̄ ya̍ I̍ nɔ̍ le̍ nya̍ dīmūllo̍ pāa̍le̍ hāūle̍ŋ 
nde᷅ŋ ndo̍, ndu̍ cho̍ ko̍ŋ ni̍. 

26Ndu̍yɛ̍ I̍ ve̍e̍lu̍ ha̍la̍a̍ a̍ lɛ̄ŋnde̍ŋ mā wa̍ māā se̍īya̍ pāa̍le̍ hāūle᷅ŋ nde᷅ŋ, le̍ mā tɛ̄nda̍ 
se̍īle̍ŋ a̍ nya̍ o̍kɔ̄ɔ̄. Sɔ̄ɔ̍ŋ ya̍ I̍ ke̍i̍ mu᷅ŋ sōndōo̍ chōo̍ wo̍ŋ ki̍nɛ̍i̍, tē lā fūla̍ dīōm nūu̍ 
kɔ̄ɔ̄lī pɛ̍ mi̍ lā tōsā i̍ bɛ̍ndā le̍ ve̍ pɛ̍, ī cho̍ ba̍ndu̍ a̍ te̍le̍ŋ te̍, mī lā wa̍ ā bāsāā tɛ̍ɛ̍, o̍ 
lɛ̄ŋnde̍ŋ nde᷅ŋ ni᷄ŋ, lɛ̄ŋndē nya̍ chō le᷅ŋ Chɔ̍ɔ̍dāŋ nda̍ŋ tāŋɔ̄ɔ̍ le̍ le̍ŋ kɔ̄la̍ŋ bīyɔ̄ɔ̍ le̍ŋ. 
Tē lā fūla̍ dīōm nūu̍ kɔ̄ɔ̄lī pɛ̍, lā cho̍ vi̍o̍u̍wɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ te̍. Nya̍ kpo̍u̍, lā 
chō wā ā tɛ̄ɛ̄mbāā. 

27Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mā sɛ̄ŋi̍ŋ a̍ nya̍ o̍ lɛ̄ŋīī chēle̍ŋnde̍ ni᷄ŋ o̍ bīyɔ̄ɔ̍ ni᷄ŋ. 
Ndu̍yɛ̍ nya̍ lo᷅ ni̍ŋ yo̍o̍mū o̍ lɛ̄ŋīī kēŋ ni᷄ŋ nda̍, lā ve᷅ ni̍ŋ a̍ bɔ̍ɔ̍ le̍. 

28O̍ lɛ̄ŋīī sūmīāl kēŋ ni᷄ŋ nya̍ chō lākɔ̄ wā nyɛ̄m wāŋndā chīe̍e̍ya̍ ā tōōsīāā a̍ lābā, 
a̍ yɔ̄mnde̍, ndu̍yɛ̍ a̍ pōūta̍ŋ ndo̍ŋ sāāŋgīāllo̍ ni̍ mī lā sōōlūū mu̍ŋ māā mɛ̄lɛ̄ka̍ā nyā, 
nyɛ᷄m cho̍ ŋ̄ chi᷅ le̍, ŋ̄ tu̍i̍ī le̍, ŋ̄ di᷅ nyɛ̍ dīāā le̍, ndu̍yɛ̍ ŋ̄ tu̍i̍ī nyɛ᷅ chūŋ te̍ wo̍ŋ. 

29-30Tē dɛ̍nɛ̍ pa̍lāā bɛ̄ndōo̍ ō kōma̍l nya̍ lo̍ŋ pɛ̍, mī sɔ̄ɔ̍ŋ pa̍la᷄ŋ mu᷅ŋ kpo̍u̍ ŋ̍ ko̍ma̍l 
nya̍, o̍ mɛ̄ɛ̄lu̍la̍ŋ kpɔ̍ŋ, lā chō kɛ̄ɛ̄sīāā, le̍ kɔ̄ltā nyāla̍ŋ mīŋgīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ lo̍, ndu̍yɛ̍ mī lā tūsi̍ŋ o̍ dīōm ndɔ̄ɔ̍ bɛ̄ŋgu̍. A̍ te̍le̍ŋ ko̍ŋ, tē lā nūūwa̍ 
ndu̍ pɛ̍, mī lā tōl nɛ̄i̍ ndɔ̄ɔ̍ kɔ̄ɔ̄lī a̍ kɔ̄ltā nyāla̍ŋ kpo̍u̍, sāālɔ᷄ŋndo̍ nya̍ sāālūŋ ndu̍ ni̍. 

31Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, wāna̍ īnyīɛ̍ɛ̍yo̍ o̍ cho̍ ni̍. Ō me᷅l nya̍ 
le̍, kɛ̄lɛ̄ŋgāāle̍, mbō tɛ̄ɛ̄mbu̍u̍ nya̍. Kpe̍ma̍ o̍ yi̍i̍ a̍ fi̍nyāā nyāā ma̍māa̍, ndu̍yɛ̍ mbo̍ 
tīāŋnu᷄ŋ ndo̍, ō pu̍ɛ̍ɛ̍nūŋ a̍ kpe̍ma̍ ko̍ŋ te̍. 

32“Lā yāāsi̍a̍a̍ wɔ̍ sɔ̍ɔ̍ŋ pa̍a̍ndo᷄ŋ, chɔ̍ŋ a̍ te̍le̍ŋ Mɛ̄lɛ̄ka̍ tōōsīa̍a̍ wāna̍ chi̍o̍o̍ o̍ 
chi̍e̍ēŋndo̍ chōo̍ wo̍, mbo̍ bīī a̍ te̍le̍ŋndo̍ ho̍ō. Lā nyūūni̍a̍a̍ wɔ̍ o̍ chi̍e̍ēŋndo̍ ni᷄ŋ 
kpo̍u̍, tē sūɛ̍i̍ bɛ̍ndūīī wāā nu̍a̍ā ī yɔ̄nu̍ŋ ni᷅ŋ kāni̍ bɛ̍ɛ̍, ɔ̄ɔ̄ tē wānā tu̍e̍ī yɔ̄ bɛ̍ɛ̍ a̍ ī 
bɛ̄ndūīī wāā nu̍a̍ā o̍kɔ̄ɔ̄. 

33Kāni̍ bɛ̍ɛ̍, ɔ̍ɔ̄ wānāa̍ tu̍e̍ī ni᷅ŋ mi̍ mɛ̄lɛ̄ka̍ ndāa̍ ō sūāā nāa̍ nda̍ chūā o̍ yīŋnde̍ŋ ni᷄ŋ, 
wānāā kāŋ ā vi̍ le̍ ma̍ wā yōōmū mɛ̄ɛ̍ i̍ yɔ̍nu̍ŋ a̍ nya̍ yɛ̍ wa̍? 

34Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō wa̍ nya̍ sōlīo̍o̍ I̍chi̍pī ve̍, nya̍ pi̍la̍ lā chē, 
mɛ̄ɛ̍ o̍ to̍sa̍ a̍ kpāāya̍ ndɔ̄ bɛ̍ndōo̍, ndu̍yɛ̍ a̍ dīāllūŋ ndɔ̄ŋ ka̍la᷄ŋ, mbo̍ tōsā mi̍ 
wāŋnda̍ I̍chi̍pī a̍ sa̍ŋgā sāŋgā bɛ̄ndōo̍ pīla̍ yɛ̍. Mbo̍ tōsā sɔ̄ɔ̍ŋ kɔ̄ndɔ̄fi̍llo̍ŋ, ndu̍yɛ̍ a̍ 
sɔ̄ɔ̍ŋ ŋ̄sīōōŋ bɛ̄ndo᷄ŋ, ŋ̍ to̍sa̍ mi̍ sīōōŋīī bɛ̄ndūe̍i̍ ī bīī wāŋnda̍ I̍chi̍pī wo̍ŋ, ndu̍yɛ̍ 
mbo̍ sɔ̄ŋgā a̍ nda̍ le̍ nya̍. Nyɛ̄ o̍ nyɛ̄ o̍ to̍sa̍ le̍ nya̍ lo̍ŋ, mi̍ lā chā. Ɔ̍ɔ̄ mɛ̄lɛ̄ka̍ tɔ̍ɔ̍nda̍ŋ 
ni᷅ŋ mbo̍ kūā le̍ wānāā ndūa̍a̍ sōlī wāā nu̍a̍ā o̍ lɛ̄ŋndē chēle̍ŋ ni᷄ŋ māā Mɛ̄lɛ̄ka̍ nyāa̍ 
wo̍? 

35Mi̍ Mɛ̄lɛ̄ka̍ lō o̍ ko̍ŋ mbo̍ chɔ̄m sɔ̄ɔ̍ŋ mu᷅ŋ, le̍ mī lā sīna̍ māā ndu̍ Mɛ̍lɛ̄ka̍ Ya̍a̍wɛ̄ɛ̄, 
ndu̍ pīlɛ̍ kpe̍ cho̍ Mɛ̄lɛ̄ka̍ ni̍, māā mɛ̄lɛ̄ka̍ o̍ mɛ̄lɛ̄ka̍ cho̍ o̍ ndu̍ kɔ̍ɔ̍lī le̍. 

36Mɛ̄lɛ̄ka̍ lo̍ o̍ fo̍ndāŋ ndɔ̄ɔ̍ chōo̍ cho̍o̍ mbo̍ sūāā nāa̍ nya̍ chūā le̍ nya̍ sīlāa̍, ndu̍yɛ̍ 
mi̍ lā tūɛ̄ī dīōm ndɔ̄ɔ̍ sūɛ̍i̍ kpe̍nde̍ke̍le̍. Mbo̍ tōsā mi̍ lā chā yīŋndē ndɔ̄le̍ kpāāyāle̍ 
bɛ̄ŋnde̍ŋ o̍ chi̍e̍ēŋndo̍ chōo̍, ndu̍yɛ̍ mi̍ lā tūɛ̄ī dīōm ndɔ̄ɔ̍ sūɛ̍i̍ o̍ yīŋndē lēŋ ni᷄ŋ. 

37Le̍ kāālā o̍ ka̍a̍la̍ fi̍nyāā nyāā ma̍māa̍ wo̍, nya̍ fu̍la̍ o̍ pūlālē ndāle̍ŋ chōo̍ wa̍ mbo̍ 
hɛ̄lī nya̍ le̍ mī lā wa᷄ wānāā ndɔ̄. Ndu̍ pi̍la̍ kɛ̍sɛ̍ kɛ̍sɛ̍, mbo̍ sōlī nya̍ nāa̍ nya̍ wa̍ 
I̍chi̍pī wa̍ a̍ kpāāya̍ ndɔ̄ bɛ̍ndōo̍ mbo̍ hūŋ a̍ nya̍. 

38Kāa̍la̍ wa̍ īchāli̍ nya̍ lāchī o̍ lɛ̄ŋndē lēŋ ni᷄ŋ, mi̍ lā nɔ̄ kpāāyāa̍ mi̍ lā hīāū nya̍ la̍ŋ, 
mbo̍ tūāū kāa̍la̍ la̍ŋ nya̍ lāchī, le̍ mbō lo̍ o̍ ko̍ŋ mbō hīŋ a̍ nya̍ o̍ lɛ̄ŋndē ndāle̍ŋ ni᷄ŋ, 
mbō hu᷄ŋ ke᷅ nya̍ le̍ŋ māā nyɛ̄ nyā. Ndu̍yɛ̍ lɛ̄ŋndē le̍ŋ lē chō hāū le̍ nya̍. 

39Le̍la̍ŋ lā lōōnu̍ŋ pāa̍le̍ hāūle̍ŋ nde᷅ŋ māā Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ cho̍ 
Mɛ̄lɛ̄ka̍ ni̍, o̍ fo̍ndā ndɔ̄ɔ̍ chōo̍ cho̍o̍ ni̍, o̍ chi̍e̍ēŋndo̍ chōo̍ ni̍, māā mɛ̄lɛ̄ka̍ o̍ mɛ̄lɛ̄ka̍ 
chēle̍ŋ cho̍ o̍ ndu̍ kɔ̍ɔ̍lī le̍. 

40Nyɛ̄ o̍ nyɛ̄ o̍ dɔ̍ū ya̍ o̍ sōndō mi̍ di̍mūl nya̍ ndu̍ pāa̍le̍ hāūle̍ŋ nde᷅ŋ, sāwāla̍ ndɔ̄la̍ŋ 
ni̍, ndu̍yɛ̍ a̍ nyɛ̄ o̍ nyɛ̄ o̍ di̍mu̍l nya̍ le̍ tōsāa̍, lā wa̍ ndu̍ tōsāa̍ le̍ te̍le̍ŋ o̍ te̍le̍ŋ, ko̍ŋ 
to̍sa̍ ni̍, nya̍ ni̍, a̍ chūāūwāā nyāā ma̍māa̍ mī nyɛ̄ o̍ nyɛ̄ ō wa̍ ō kɛ̄ndɛ̄ a̍ nya̍, ndu̍yɛ̍ 
mī lā vīōū o̍ lɛ̄ŋnde̍ŋ nde᷅ŋ ni᷄ŋ, lē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ le᷅ŋ le̍ 
fɛ̍ɛ̍ŋ a̍ fɛ̍ɛ̍ŋ nde̍ŋ.” 

Mūu̍sē hɛl̍i ̍chie̍̍e̍ŋ wāŋnda̍ ā nyāānūŋ niŋ̍ le̍ mā kɔ ̍vio̍̍ŋnu᷄ŋ ndo̍ŋ Chɔɔ̍d̍āŋ le̍e̍lōo̍ 
41O̍ ko̍ŋ kɔ̍ɔ̍lī, mi̍ Mūu̍sē o̍ hɛ̍lī chi̍o̍o̍ŋ ŋ̄gāa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē chāŋndo̍. 

42Le̍ tē sūlɛ̍i̍ fūla̍ wāŋndo̍ o̍ bā pɛ̍ mbō dīī wāna̍ chi̍o̍o̍, ō ve᷅ o̍ lēya̍a̍mɔ̍ɔ̍ ni̍ŋ te̍ pɛ̍, 
wānā ko̍ŋ ō nyāānu̍ŋ o̍ chi̍e̍e̍ŋ mu̍ŋ o̍ pīlɛ̍ ni᷄ŋ nāa̍ wānā yɔ᷅ŋ ndu̍ nyɛ̄ le̍ wa̍, le̍ 
yōōmū ndɔ̄ɔ̍ chīīndīa̍a̍. 

43Chi̍e̍e̍ŋ o̍ hɛ̍li̍ mu̍ŋ ndo̍ŋ mu̍ŋ ŋ̍ cho̍ mu᷅ŋ ni̍. Le̍ yu̍ŋgu̍ Lūbɛ᷅ŋ ndo̍, mbo̍ hɛ̄lī Bɛ̍sā 
o̍ po̍llo̍ ni᷄ŋ, o̍ lɛ̄ŋndē dɛ̍ŋgbɛ̍le̍ŋ o̍ pēmbēi̍ chōo̍. Le̍ yu̍ŋgu̍ Ka̍a̍dī wo̍ mbo̍ hɛ̄lī 
Lu̍a̍mɔ̍tī, o̍ tāndā Ki̍li̍a̍a̍dī wo̍ ni᷄ŋ. Le̍ yu̍ŋgu̍ Mānāa̍sē wo̍, mbo̍ hɛ̄lī Ko̍lāŋ o̍ tāndā 
Ba̍a̍sīāŋndo̍ ni᷄ŋ. 

Mūu̍sē ke̍ wāŋnda̍ Is̍ɔl̄ūɛī̄ sāwāla̍ Mɛl̄ɛk̄a̍ la̍ŋ 

44Mī Mūu̍sē ke᷅ wāŋnda̍ I̍sɔ̄lūɛ̍i̍ sāwāla̍ Mɛ̄lɛ̄ka̍ ke̍ ndu̍ le̍ nda̍ la̍ŋ. 

45-46Mɛ̄ɛ̍ I̍sɔ̄lūɛ̍i̍ya̍ ā fūla̍ I̍chi̍pī ma̍ wā o̍ dɔ̍ɔ̍ŋgɔ̍ɔ̍ o̍ lɛ̄ŋndē dɛ̍ŋgbɛ̍le̍ŋ Chɔ̍ɔ̍dāŋ 
le̍e̍lōo̍, bā pāa̍le̍ŋ lē chāŋndo̍, Bɛ̄tīpi̍ɔ̍ɔ̄ chi̍e̍e̍ i̍kɛ̍i̍, o̍ ko̍ŋ Mūu̍sē ke᷅ I̍sɔ̄lūɛ̍i̍ya̍ sāwāla̍ 
Mɛ̄lɛ̄ka̍ la̍ŋ nda᷅ŋ ni̍, ndu̍yɛ̍ a̍ pɛ̄ɛ̄kūla̍ Mɛ̄lɛ̄ka̍ la̍ŋ nda᷅ŋ. I̍sɔ̄lūɛ̍i̍ya̍ ā wa̍ o̍ dɔ̍ɔ̍ŋgɔ̍ɔ̍ 
o̍ būŋgɛ̄ī Māsāa̍ Si̍hɔ̄ŋ o̍ wa̍ pāāndū māsāa̍ chōo̍ ve̍ ni᷄ŋ, Māsa̍ A̍mɔ̍lu̍a̍i̍tīi̍ya̍ o̍ wa̍ 
Hɛ̍si̍bɔ̄ŋ chi̍e̍e̍ wo̍. Kɛ̍ mi̍ Mūu̍sē nda̍ wāŋnda̍ I̍sɔ̄lūɛ̄ī nda̍ a̍a̍ ya᷅m māsāa̍ ho̍ō 
bōōndi̍i̍ nda̍ fūla̍ I̍chi̍pī ve̍. 

47Māsāa̍ A̍mɔ̍lu̍a̍i̍tīi̍ya̍ ŋi̍ɔ̍ɔ̍ŋāa̍ wa̍ ka̍ŋ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋndo̍ wa̍, 
Māsāa̍ Si̍hɔ̄ŋ ni̍, a̍ Māsāa̍ Ɔ̍kū o̍ wa̍ Ba̍a̍sīāŋndo̍ ni̍, būŋgāŋ nda᷄ŋ nda̍ wa̍ mu̍ŋ 
ma̍sāa̍ chōo̍ wo̍ŋ kpo̍u̍, mi̍ I̍sɔ̄lūɛ̍i̍ya̍ ā bīī mu̍ŋ mi̍ ŋ̄ wā ni᷅ŋ le̍ nda̍. 

48Lɛ̄ŋndē nda̍ wa̍ le̍ŋ māsāa̍ chōo̍ le̍ŋ ki̍nɛ̍i̍, chɔ̍ŋ A̍lo̍yā chi̍e̍e̍, o̍ dɛ̍ŋgbɔ̍ɔ̍ A̍nɔ̄ŋ 
mɛ̄ɛ̄lu̍la̍ŋ, mbo̍ kūā le̍nde̍ ba᷅ tōūwo̍ di̍, o̍ Pēmbīī Si̍līɔ̄ŋ nde̍, ī nda̍ ve̍e̍lū vɛ̍lɛ̄ āā 
Pēmbīī Ha̍mɔ̄ŋnde̍ ve̍, le̍ŋ kpo̍u̍ mi̍ I̍sɔ̄lūɛ̍i̍ya̍ ā bīī mi̍ le̍ wa̍ ni᷅ŋ le̍ nda̍. 

49Lɛ̄ŋndē dɛ̍ŋgbɛ̍le̍ŋ Chɔ̍ɔ̍dāŋ le̍e̍lōo̍ ki̍nɛ̍i̍ ba᷅ pāa̍le̍ŋ lē chāŋ ndo̍, mbo̍ kūā le̍nde̍ 
di̍ o̍ Pēe̍ Mɛ̄ŋmā Īhɛ᷄l nɔ̍ nya̍ā yōōmāā lēni᷄ŋ te̍ wo̍ bā tōūwo̍, ndu̍yɛ̍ mbo̍ fūūlūū 
le̍nde̍ a̍ Pēmbīī Pi̍si̍kāve̍ bā pāa̍le̍ŋ lē chāŋndo̍, lɛ̄ŋndē ndāle̍ le̍ŋ le̍ ku̍ɛ̄ le̍ŋ kpo̍u̍ 
ni̍. 

Dītɔ̍nɔ̍mii̍̄ 5 

Sāwāla̍ tɔl̍a̍ Mɛl̄ɛk̄a̍ ke̍ Is̍ɔl̄ūɛi̍y̍a̍ la̍ŋ 
(Ɛ̍sɔ̍dɔ̍ɔ̄ 20:1-17) 

1O̍ ko̍ŋ kɔ̍ɔ̍lī, mi̍ Mūu̍sē o̍ ve̍e̍lū I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍. Mbo̍ dīmūl nda̍ āā, “Lā 
ya᷄ŋ ni᷅la̍ŋ wāŋnda̍ I̍sɔ̄lūɛ̄ī, mī lā tūēī sāwāla̍ Mɛ̄lɛ̄ka̍ lā ya̍ I̍ cho̍ nya̍ pāa̍le̍ hāūle̍ŋ 
nde᷅ŋ tōmbōlāllo̍ la̍ŋ, ndu̍yɛ̍ a̍ nyɛ̄ o̍ nyɛ̄ Mɛ̄lɛ̄ka̍ dīmi̍, mī lā pɛ̄ɛ̄ku̍ la̍ŋ ndu̍yɛ̍ mī lā 
tōsa̍ ndu̍. 

2Bōōndi̍i̍ na̍a̍ ŋ̄ wa̍ o̍ Pēmbīī Sa̍a̍nāīve̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō yīī 
kpe̍ma̍a̍ a̍ na̍a̍ lo̍ŋ. 

3Ō cho̍ a̍ fi̍nyāā nāā ma̍māa̍ le̍ Mɛ̄lɛ̄ka̍ yīi̍ kpe̍ma̍a̍ ho̍ō le̍. Na̍a̍ ŋ̍ lo̍ yōōmū, chɔ̍ŋ a̍ 
te̍le̍ŋ ko̍ŋ, ha̍a̍a̍ a̍ pāa̍le̍ hāūle̍ŋ nde᷅ŋ mi̍ ŋ̄ wā na̍ŋnu᷄ŋ nda̍, a̍ na̍a̍ o̍ yi̍i̍ kpe̍ma̍a̍ ho̍ō 
ni̍. 

4Mi̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ su̍a̍ā nāa̍ nya̍ chūa̍ kpe̍nde̍ke̍le̍ o̍ yīŋndē bɛ̄ŋnde̍ŋ ni᷄ŋ 
o̍ pēmbīī kēŋ. 

5Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ sūɛ̍i̍ nāa̍ nya̍ chūa̍, ya̍ wa̍ nya̍ īsīsi̍ tɛ̍ɛ̄ŋ nya̍ nda̍ā ni̍, le̍ 
mī lo̍ o̍ ko̍ŋ mī di̍mu̍l nya̍ nyɛ̄ o̍ wa̍ nya̍ dīmūllo̍ wo̍. Sīōōŋnde̍ wa̍ nya̍ a̍ yīŋnde̍ 
wa̍ o̍ pēmbēi̍ he̍ī chōo̍ le̍ŋ. Le̍ he̍ī, lā nɔ̄la̍ mī lā he᷄l o̍ pēmbēi̍ he̍ī chōo̍ le̍. Ndu̍yɛ̍ 
nyɛ̄ ō di̍mu̍l la̍ wo̍ ndu̍ wa̍ ho̍ō ni̍.” “Mī Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ 
āā, 

6‘Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, nāa̍ 
nya̍ wa̍ o̍ bīyɔ̄ɔ̍ ni᷄ŋ nda̍.’ ” 

7“ ‘Lā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍ ya̍ kɔ̍ɔ̍lī le̍.’ ” 

8“ ‘Lā to̍o̍sīāā vēla᷅ŋ nyɛ̄ o̍ nyɛ̄ mī lā sōōlu̍u̍ ndu̍ māā mɛ̄lɛ̄ka̍ nyā le̍, nyɛ̄m wāā 
chōo̍ cho̍o̍ ni̍, nyɛ̄m wāā o̍ chi̍e̍ēŋndo̍ chōo̍ ni̍, nyɛ̄m wāā o̍ mɛ̄ŋnda̍ŋ bɛ̄ŋgu̍ ni̍.’ ” 

9Lā tu̍ndu᷄ŋ mɛ̍lɛ̄ka̍ o̍ mɛ̄lɛ̄ka̍ chēle̍ŋ o̍ lābɛ̄ŋgu̍ ni̍ŋ le̍ ndu̍ sōōlūūwo̍ le̍, kɛ̄lɛ̄ŋgāā 
ni᷅ŋ te̍, mī lā sāāŋgi̍a̍l ndu̍. Kāni̍ fo̍ndōle̍, ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, Mɛ̄lɛ̄ka̍ 
pāŋa̍lɛ̍i̍yo̍ ya̍ I̍ cho̍ ni̍. Wānāa̍ tu̍l la̍ lēyɛ̄ wa̍, wānāā kāŋ chūāūwāā ndāa̍ ni̍, a̍ 
chūāūwāā ndāā ma̍māa̍, ndu̍yɛ̍ a̍ chūāūwāā ndāā ma̍māā kāŋ chūāūwāā ndāā 
ma̍māa̍, dɛ̍nɛ̍ pālāa̍ ya̍ I̍ tu̍sī nda̍ chōo̍ ni̍ le̍ yɔ̄ŋ wɔ̄ɔ̍ŋ fi̍nyāā ndāā kāŋ ā tōsa̍ ko̍ŋ 
ndo̍. 

10Kɛ̍ wānāa̍ ka̍a̍lā ya̍ ndu̍yɛ̍ mā tōsā nyɛ᷅ ya̍ I̍ di̍mūl nda̍ wo̍ wa̍, wānāā kāŋ chūāā 
ndāa̍ ni̍, a̍ chūāā ndāā ma̍māa̍, mbō kūɛ̄ a̍ lāchī kɛ᷅, kāālāa̍ ya̍ I̍ hi̍a̍ū la̍chi̍ a̍ nda̍ 
chɔ̄mndo̍ ni̍. 

11“ ‘Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Wānā o̍ wānā ve̍e̍lū dīōlā nīla̍ŋ o̍ 
fo̍ndō fu̍u̍wo̍ chōo̍ le̍. Wānā o̍ wāna̍ ve̍e̍lu̍ dīōlā nīla̍ŋ o̍ fo̍ndō fu̍u̍wo̍ chōo̍ pɛ̍, ya̍ 
Mɛ̍lɛ̄ka̍ Ya̍a̍wɛ̄ɛ̄, I̍ me᷅l wa̍nā ko̍ŋ le̍ yɔ̄ŋ wɔ̄ɔ̍ŋ o̍ to̍sā ko̍ŋ ndo̍ le̍, dɛ̍nɛ̍ pālāa̍ ya̍ I̍ 
tu̍sī ndu̍ chōo̍ ni̍.’ ” 

12“ ‘Lā lōōnu̍ŋ a̍ pāa̍le̍ nīle̍ pɛ̍ŋgīāāle̍ŋ mī lā kɛ̄si̍ le̍ŋ lēbɛ̄ɛ̄ māā pāa̍le̍ di̍a̍ndāā, mɛ̄ɛ̍ 
ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīmu̍l nya̍ yɛ̍. 

13Lā nɔ̄ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍ le̍ wa̍lta̍ nyāla̍ŋ tōsāa̍. 

14Kɛ̍ o̍ pāa̍le̍ ŋɔ̍mmɛ̍ū le̍ŋ chōo̍, lā to̍sā wa̍li̍ o̍ wa̍li̍ le̍cho̍ō le̍, fo̍ndōle̍, ya̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍, pāa̍le̍ nīle̍ pɛ̍ŋgīāāle̍ŋ le̍ cho̍ le̍ŋ ni̍. Pāa̍le̍ le̍ŋ, wānā o̍ wānā 
nɔ̍ mā to̍sa̍ wa̍li̍ o̍ wa̍li̍ le̍cho̍ō le̍, nya̍ pi̍la̍ ni̍, chūāūwāā nyāa̍ ni̍, bu̍ɛ̍i̍yāā nyāā 
pi̍a̍a̍ndūa̍a̍, a̍ ā lāāndūa̍a̍ ni̍, nāūvāā nyāā wa̍a̍ ni̍, sōfɛ̍li̍a̍a̍ nyāa̍ a̍ chɔ̄lūāā nyāa̍ 
wa̍lla̍ a̍ pīli̍a̍a̍ ni̍, wānāā lēkāa̍wa̍a̍ cho̍ nya̍ tɛ̄ɛ̄ŋ o̍ lɛ̄ŋndē nyāle̍ŋ ni᷄ŋ nda̍ ni̍, lā to̍sā 
wa̍li̍ o̍ wa̍li̍ o̍ pāa̍le̍ le̍ŋ chōo̍ le̍. Lā nɔ̄ mī lā pɛ̄ŋgi̍ o̍ pāa̍le̍ le̍ŋ chōo̍. 

15Lā lōōnu̍ŋ māā chīa̍a̍ nya̍ wa̍ o̍ lɛ̄ŋndē I̍chi̍pīle̍ŋ ni᷄ŋ ni̍, mi̍ ya̍ Mɛ̍lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ sōlī nya̍ lo̍ŋ a̍ kpāāya̍ nūu̍, ndu̍yɛ̍ a̍ dīāllūŋ nīŋ ka̍lāŋ mi̍ hu᷅ŋ a̍ nya̍. 
Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ya̍ do̍u̍ nya̍ sāwāa̍ ho̍ō ni̍, māā lā nɔ̄ mī lā 
pɛ̄ŋgi̍ o̍ pāa̍le̍ nīle̍ pɛ̍ŋgīāāle̍ŋ chōo̍.’ ” 

16“ ‘Lā ke̍ fi̍nyāā nyāa̍ a̍ kālāa̍ nyāa̍ bɛ̄ɛ̄le̍ŋ mɛ̄ɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
dīmu̍l nya̍ yɛ̍. Ko̍ŋ to̍sā ni̍, mī lā vīōū yōōmū ndu̍yɛ̍ mī nyɛ̄ o̍ nyɛ̄ ō wa̍ o̍ kɛ̄ndɛ̄ a̍ 
nya̍ o̍ lɛ̄ŋndē ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō nya̍ kīo̍o̍ le̍ŋ ni᷄ŋ.’ ” 

17“ ‘Lā di̍ī wāna̍ chi̍o̍o̍ le̍.’ ” 

18“ ‘Wānā su̍u̍ndā nya̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ wo̍ le̍.’ ” 

19“ ‘Wānā yɔ᷅ŋ lēvīī le̍.’ ” 

20“ ‘Wānā tɛ̍ndāl cha̍ŋ nu̍m se̍īlē lāka̍fā le̍.’ ” 

21“ ‘Wānā lu̍e̍ī le̍hɔ̍l o̍ nyɛ̄ o̍ nyɛ̄ pi̍la̍ le̍. La̍nɔ̍ pi̍la̍ ni̍, chīɛ̄ī pi̍la̍ ni̍, chīɛ̄ī ndūɛ̍i̍ ni̍, 
bu̍ɛ̍ī ndɔ̄ pi̍a̍a̍ndū kɛ̄lɛ̄ŋgāā ō lāāndū ni̍, nāū ndɔ̄ ni̍, sōfɛ̍lɛ̍ ndɔ̄ ni̍, kɛ̄lɛ̄ŋgāā nyɛ̄ o̍ 
nyɛ̄ ndɔ̄ che᷅le̍ŋ, wānā lu̍e̍ī ndu̍ lēhɔ̄l te̍.’ ” 

22“Sāwāla̍ŋ nda᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ ke̍ nya̍ o̍ Pēmbīī Sa̍a̍nāīve̍ ni̍. Nya̍ kpo̍u̍ lā wa̍ 
ā dīīna᷄ŋ ku̍ndāa̍ mi̍ Mɛ̄lɛ̄ka̍ wā nya̍ sāwāla̍ŋ nda᷅ŋ kīo̍o̍, mi̍ dīōm ndɔ̄ɔ̍ ō wā sūɛ̍i̍ 
chōo̍ cho̍o̍ kpe̍le̍ŋ o̍ yīŋnde̍ŋ ni᷄ŋ o̍ kūmi̍i̍ ti̍ŋīī bɛ̄ndūe̍i̍ ni᷄ŋ. Sāwāla̍ o̍ ke̍ nya̍ la̍ŋ 
la̍ŋ la̍ wa̍ la᷅ŋ ni̍, ō hēndu̍ nyɛ᷅ o̍ nyɛ̄ chēle̍ŋ lēchōo̍ le̍. Ndu̍yɛ̍ mbo̍ pōōnyīāā la̍ŋ o̍ 
pōūtā yɛ̍ndɛ̍la̍ ti̍ɔ̍ɔ̍ŋnda̍ŋ chōo̍ mbo̍ kē ya̍ la̍ŋ.” 

A̍ mɛɛ̄ ̍sīōōŋnde̍ bīī wāŋnda̍ Is̍ɔl̄ūɛī̄ a̍ Mɛl̄ɛk̄a̍ o̍kɔɔ̄ ̄yɛ ̍
(Ɛ̍sɔ̍dɔ̍ɔ̄ 20:18-21) 

23Mi̍ Mūu̍sē hi̍a̍ū lāchī a̍ sūɛ̍i̍, mbo̍ dīmī āā, “Bōōndi̍i̍ Mɛ̄lɛ̄ka̍ wa̍ sūɛ̍i̍ ye̍, mɛ̄ɛ̍ nya̍ 
chē mi̍ yīŋnde̍ŋ lē kūmbū pēmbēi̍ kpo̍u̍, mi̍ lā tūɛ̄ī mi̍ dīōmndo̍ ō wā sūɛ̍i̍ o̍ yīŋndē 
lēŋ ni᷄ŋ o̍ kūmi̍i̍ ti̍ŋīī bɛ̄ndūe̍i̍ ni᷄ŋ, mi̍ sīōōŋīī bɛ̄ndūe̍i̍ ī bīī nya̍. O̍ ko̍ŋ kɔ̍ɔ̍lī, bōlīī 
nyɛ̍i̍ lāyu̍ŋgu̍e̍i̍ kpo̍u̍, ndu̍yɛ̍ a̍ lāŋgba̍ā nyāā ka᷅lla̍, ma̍ hūŋ nāa̍ ya̍ chu̍a̍. 

24Ma̍ dīmūl la̍ āā, ‘Mūu̍sē, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō chɔ᷄m na̍a̍ pāa̍le̍ hāūle̍ŋ 
nde᷅ŋ pa̍ŋgēle̍ ndɔ̄ bɛ̍ndu̍ chɔ᷅m māā ō chō na̍a̍ tɛ̄ɛ̄ŋ ndo̍, ndu̍yɛ̍ mbo̍ chɔ̄m na̍a̍ 
mɛ̄ɛ̍ o̍ cho̍ wāna̍ kpāāyā bɛ̍ndū yɛ̍. Ŋ̄ tūēī dīōm ndɔ̄ɔ̍ sūɛ̍i̍ kpe̍nde̍ke̍le̍ o̍ yīŋnde̍ŋ 
ni᷄ŋ, ndu̍yɛ̍ mi̍ ŋ̄ sɔ̄lā sīnā pɛ̄ŋgo̍o̍ māā Mɛ̄lɛ̄ka̍ ō sōo̍ bɛ̍ɛ̍ nāa̍ wānā chu̍a̍ 
kpe̍nde̍ke̍le̍ māā wānā vi᷅ le̍. 

25Kɛ̍ ŋ̄ yēēma̍ mī ŋ̄ pīsi̍ yōōmūlā nāāla̍ŋ mī ŋ̄ sɔ̄la̍ pīɔ̍mndo̍ le̍. Ŋ̄ yēēma̍ mī yīŋndē 
bɛ̄ŋnde̍ŋ nde᷅ŋ lē tɛ̄ɛ̄mbu̍u̍ na̍a̍ le̍. Tē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō sōō ni᷅ŋ nāa̍ 
na̍a̍ chūa̍ pɛ̍, yīŋndē bɛ̄ŋnde̍ŋ nde᷅ŋ lē chō na̍a̍ dīū. 

26Kāni̍ bɛ̍ɛ̍ ī wāā nu̍a̍ā ī yɔ̄nu̍ŋ ndɔ̍ mī ŋ̄ chē le̍, le̍ mī wāna̍ chi̍e̍e̍ yo̍o̍māa̍ ō tūēī 
Mɛ̄lɛ̄ka̍ cho̍ yōōmū wo̍ sūɛ̍i̍ o̍ yīŋndē wāā nu̍a̍ā ni᷄ŋ mɛ̄ɛ̍ i̍ yɔ̍nu̍ŋ nu̍a̍ā a̍ na̍a̍ yɛ̍, mī 
wāna̍ chi̍e̍e̍ ko̍ŋ ō wa̍ wɔ̄ yōōmū kɛ᷅. 

27Le̍la̍ŋ Mūu̍sē, nūm sɔ̍ɔ̍ŋgu̍u̍ kpɛ̍ɛ̍la̍ŋ mā tūēī nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nāa̍ ō chō dīmīo̍o̍ wo̍. Tē ō chīi̍ īsɔ̄ɔ̍ nāa̍ nūm chu̍a̍ pɛ̍, ā hīŋ a̍ hu̍ŋ di̍mūl na̍a̍. Nyɛ̄ 
o̍ nyɛ̄ o̍ di̍mu̍l na̍a̍ le̍ tōsāa̍ pɛ̍, ŋ̄ chō ndu̍ tūēīyɔ̄ɔ̄ mī ŋ̄ tōsa̍ ndu̍.’ ” 

28“O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī nyɛ̄ nya̍ sōō nāa̍ ya̍ chu̍a̍ wo̍. Mbo̍ dīmūl la̍ āā, 
‘Ī tu̍e̍ī nyɛ̄ wāŋnda̍ ha̍ā ā sōō nāa̍ nūm chu̍a̍ wo̍. Ndu̍yɛ̍ nyɛ̄ nda̍ dīmi̍ wo̍ chō 
tōnya̍. 

29Tē kɔ̄l wāā ndo̍ō ko̍ni̍ wāŋnda̍ ha̍ā nda̍ a̍a̍ nɔ̍ ni᷄ŋ lɔ̍ɔ̍ o̍ lɔ̍ɔ̍ ni̍, le̍ sīōōŋīī nīi̍ nɔ̄ɔ̍ 
ndu̍yɛ̍ mā tōsa̍ nyɛ̄ sāwāla̍ nīla̍ŋ lā dīmi̍ wo̍, nyɛ̄ o̍ nyɛ̄ wa᷄ wā ō kɛ̄ndɛ̄ a̍ nda̍, ndu̍yɛ̍ 
a̍ chūāūwāā ndāa̍ le̍ fɛ̍ɛ̍ŋ a̍ fɛ̍ɛ̍ŋ. 

30Mi̍i̍ŋgu̍ mā kɔ̍ di̍mūl nda̍ mī wānā o̍ wānā mi̍i̍ŋgu̍ o̍ tɛ̍ndīi̍ ndɔ̄ɔ̍ ni᷄ŋ. 

31Kɛ̍ nūm Mūu̍sē nūm lo̍ ya̍ īkɛ̄i̍ na̍ŋ mī ke̍ nu̍m sāwāla̍ nīla̍ŋ kpo̍u̍ ndu̍yɛ̍ a̍ nyɛ̄ o̍ 
nyɛ̄ ya̍ I̍ cho̍ nya̍ dīmūl le̍ tōsāa̍. Pɛ̍ɛ̍ku̍ wa᷅ŋnda̍ ha̍ā sāwāla̍ŋ nda᷅ŋ ndu̍yɛ̍ a̍ 
pɛ̄ɛ̄kūla̍ŋ nda᷅ŋ, o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ ya̍ I̍ cho̍ nya̍ dīmūl le̍ to̍sāa̍ o̍ lɛ̄ŋndē ya̍ I̍ 
cho̍ nya̍ le᷅ŋ kīo̍o̍ māā nyɛ̄ nyā le̍ŋ ni᷄ŋ.’ ” 

32“Lēla̍ŋ nya̍ wāŋnda̍ I̍sɔ̄lūɛ̄ī lā mānda̍ŋ. Nyɛ̄ o̍ nyɛ̄ sāwāla̍ŋ nda᷅ŋ lā dīmi̍, sāwāla̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ la᷅ŋ nda̍ŋ, lā wa̍ ndu̍ tōsāa̍. Ō pīlɛ̍ bɛ̍ɛ̍ lā 
tɛ̍ɛ̍mbūū le̍. 

33Nɛ̄i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dīmu̍l nya̍ le̍ wāa̍ lēchōo̍ wo̍, lā kɔ̍ o̍ nɛ̄ī ko̍ŋ 
chōo̍, ko̍ŋ to̍sā ni̍ mī nyɛ̄ o̍ nyɛ̄ wa̍ ō kɛ̄ndɛ̄ a̍ nya̍ o̍ ko̍ŋ kɔ̍ɔ̍lī, mī lā vīōū vɛ̄lɛ̄ yōōmū 
o̍ lɛ̄ŋndē nya̍ chō kɔ̄la̍ŋ chūa̍a̍ māā nyɛ̄ nyā le̍ŋ ni᷄ŋ.” 

Dītɔ̍nɔ̍mii̍̄ 6 

Sāwa̍ hio̍̍ū sāwāla̍ŋ kpo̍u̍ wo̍ 
1O̍ ko̍ŋ kɔ̍ɔ̍lī, mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Sāwāla̍ŋ nda᷅ŋ ki̍nɛ̍i̍, a̍ pɛ̄ɛ̄kūla̍ŋ 
nda᷅ŋ, ndu̍yɛ̍ a̍ nyɛ̄ o̍ nyɛ̄ Mɛ̄lɛ̄ka̍ dīmi̍ le̍ to̍sāa̍, la̍ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō 
dīmi̍ ni̍ māā ya̍ I̍ pɛ̍ɛ̍ku̍ nya̍ la̍ŋ le̍ mī lā wa᷄ la̍ŋ tōsāa̍ o̍ lɛ̄ŋndē nya̍ chō kɔ̄la̍ŋ nde̍ŋ 
ni᷄ŋ. 

2Ko̍ŋ to̍sā ni̍ nya̍ ni̍, a̍ chūāūwāā nyāa̍, ndu̍yɛ̍ a̍ chūāūwāā nyāā ka̍ŋ chūāūwāā 
ndāa̍, mī lā wa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ bɛ̄ɛ̄le̍ŋ kīo̍o̍, ndu̍yɛ̍ mī lā wa̍ nyɛ̄ 
sāwāla̍ ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā dīmi̍ wo̍ to̍sāa̍, ha̍a̍a̍ a̍ te̍le̍ŋ nya̍ chō yōōmū 
wo̍. Ndu̍yɛ̍ ko̍ŋ to̍sā ni̍ mī lā vīōū yōōmū o̍ lɛ̄ŋndē lēŋ ni᷄ŋ. 

3Le̍la̍ŋ lā ya᷄ŋ ya̍ nīla̍ŋ wāŋnda̍ I̍sɔ̄lūɛ̄ī. Lā kīndi̍ o̍ nɛ̄ī o̍ nɛ̄ī ni̍ŋ mī lā tōsa̍ nyɛ̄ 
sāwāla̍ŋ nda᷅ŋ lā dīmi̍ wo̍. Ko̍ŋ to̍sā ni̍ mī nyɛ̄ o̍ nyɛ̄ ō wa̍ ō kɛ̄ndɛ̄ a̍ nya̍ ndu̍yɛ̍ mī 
lā kūi̍ kūīyo̍ pīla̍ o̍ lɛ̄ŋnde̍ cho̍ le᷅ŋ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ 
fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ ni᷄ŋ. Sūlāā a̍ nyɔ̄ɔ̍ŋ, ndu̍yɛ̍ mi̍ lē nɔ̄ 
fo̍ndāŋndā kɛ̄ndɛ̄ kɛ̍ndɛ̄lā tɔ̄lɔ̄ɔ̄la̍ŋ lā nāŋ nde̍ŋ ni᷄ŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
fi̍nyāā nyāā ma̍māa̍ o̍ chu̍e̍l nya̍ būŋgɛ̄i̍ sīndɛ̄ yɛ̍. 

4“I̍sɔ̄lūɛ̄ī, ya̍ŋ ni᷅la̍ŋ. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ndu̍ pīlɛ̍ kpe̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍. 

5Ka̍a̍la̍ Mɛ̍lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ ŋ̄ pīɛ̄īyo̍ wo̍ nyɛ̄ kɛ̄ndɛ̄ kɛ̍ndɛ̄. Ka̍a̍la̍ ndu̍ a̍ 
kɔ̄l nūmndo̍ kpo̍u̍, ndu̍yɛ̍ mā wa̍ yīya᷄ŋndo̍ a̍ ndu̍ o̍kɔ̄ɔ̄ le̍ te̍le̍ŋ o̍ te̍le̍ŋ fe̍e̍. Ka̍a̍la̍ 
ndu̍ a̍ kpāāyā nu̍mndo̍ kpo̍u̍. 

6Sāwāla̍ ya̍ I̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ nda̍ŋ, lā kɛ̄si̍ŋ nda̍ŋ o̍ lākɔ̄l ndu̍yɛ̍ 
mī lā wa̍ yīya᷄ŋndo̍ a̍ la̍ŋ o̍kɔ̄ɔ̄ le̍ te̍le̍ŋ o̍ te̍le̍ŋ. 

7Lā wa̍ chu̍a̍u̍wāā nyāa̍ sāwāla̍ŋ nda᷅ŋ pɛ̄ɛ̄kōo̍ le̍ te̍le̍ŋ o̍ te̍le̍ŋ. Te̍ lā cha᷄l o̍ lā nya̍lo̍ 
chi̍ɛ̍īla̍ŋ ni᷄ŋ pɛ̍, lā sōo̍ a̍ la̍ŋ o̍kɔ̄ɔ̄. O̍ nɛ̄ī bɛ̍ɛ̍ nya̍ wa̍ kɔ̄la̍ŋ pɛ̍, lā sōo̍ a̍ la̍ŋ o̍kɔ̄ɔ̄. Tē 
lā wa̍ hīni̍la̍ŋ pɛ̍, lā sōo̍ a̍ la̍ŋ o̍kɔ̄ɔ̄. Tē lā chɛ᷄ŋ pɛ̍, lā sōo̍ a̍ la̍ŋ o̍kɔ̄ɔ̄ 

8Lā pōōnyi̍a̍a̍ la̍ŋ mī lā yīīnu̍ŋ nda̍ŋ o̍ bālā lɔ̄ɔ̄la̍ŋ ndu̍yɛ̍ a̍ o̍ ŋ̄tēndu̍ le̍ lōōnɔ᷄ŋndo̍ 
a̍ la̍ŋ. 

9Lā pōōnyi̍a̍a̍ la̍ŋ o̍ chīɛ̄īlā nyāla̍ŋ dīōla̍ŋ ndu̍yɛ̍ mī lā pōōnyi̍a̍a̍ la̍ŋ o̍ dīōlā sāāsāla̍ 
nyāla̍ŋ.” 

Mūu̍sē sil̍a̍ Is̍ɔl̄ūɛi̍y̍a̍ māā ā so̍lī Mɛl̄ɛk̄a̍ dīōm te̍ 
10Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō 
būŋgɛ̄ī o̍ chu̍e̍l sīndɛ̄ fi̍nyāā nyāā ma̍māa̍, E̍bīlāha᷅m, a̍ Āa̍se̍, a̍ Che̍kɔ̍pū ve̍ pēēlū, 
mbō ke̍ nya̍ lɛ̄ŋndē o̍ chu̍e̍l nda̍ būŋgɛ̄i̍ le̍ŋ. Lɛ̄ŋnde̍ŋ nde᷅ŋ lē nɔ̄ chi̍e̍e̍ŋ bɛ̍ndo̍ŋ a̍ 
nyɛ̄m kɛ̄ndɔ᷄ŋ lēni᷄ŋ ta̍u̍ ta̍u̍, chi̍e̍e̍ŋ nya̍ tēŋgu̍l te̍ wo̍ŋ. 

11Lē nɔ̄ chīɛ̄īla̍ŋ a̍ nyɛ̄m kɛ̄ndɔ̍ŋ ŋ̄ pīāā lēni᷄ŋ cha̍ cha̍, ŋ̄ nya̍ nūūwa̍ mi̍ lā dōvi̍ le̍ni̍ŋ 
te̍ wo̍ŋ. Lē nɔ̄ so̍o̍ŋnda̍ māmɛ̄ŋnda̍ŋ lā nya̍ tūu̍ le̍ la̍ŋ. Lē nɔ̄ kpe̍le̍la̍ mākīle̍pīi̍la̍ŋ, 
a̍ kpe̍le̍la̍ yɔ̄mīī ɔ̄li̍fīi̍ve̍ lā nya̍ to᷄l te̍ la̍ŋ. Lā wā ni̍ŋ o̍ lɛ̄ŋnde̍ŋ nde᷅ŋ ni᷄ŋ mī lā wa̍ 
dīo̍o̍ mī lā pūm mɛ̄ɛ̍ nya̍ yēēmā yɛ̍. 

12Kɛ̍ ndu̍yɛ̍ lā kɔ̍ ma̍nda̍ŋ. Mɛ̄ɛ̍ o̍ mɛ̄ɛ̍ nyɛ̄ kɔ̍ ye̍lāl la̍ nya̍, lā kɛ̍ɛ̄ Mɛ̄lɛ̄ka̍ Ya̍a̍wɛ̄ɛ̄ o̍ 
so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ, nāa̍ nya̍ wa̍ o̍ chɛ̄le̍ŋ ni᷄ŋ nda̍ wo̍ le̍. 

13Lā nɔ̄ mī lā nɔ̄ sīōōŋnde̍ le̍ Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ nyāa̍ wo̍. Ndu̍ pīlɛ̍ kpe̍ 
nya̍ nɔ̄ ni̍ mī lā sāāŋgi̍a̍l. Ndu̍yɛ̍ tē lā wa̍ ībūŋgā chūā pɛ̍, o̍ dīōlā ndɔ̄la̍ŋ la̍ŋ pīlɛ̍ 
kpe̍ nya̍ nɔ̄ ni̍ mī lā mēna̍ŋ. 

14Lā so̍o̍lūū mɛ̄lɛ̄ka̍ā wāŋnda̍ o̍ lɛ̄ŋīi̍ ba̍lu̍ nya̍ ve̍ ni᷄ŋ nda̍ ā sōōlūū wa̍ o̍ pīlɛ̍ bɛ̍ɛ̍ 
le̍. 

15Tē lā tōsa̍ ke̍ŋ pɛ̍, Mɛ̄lɛ̄ka̍ Ya̍a̍wɛ̄ɛ̄, o̍ cho̍ tu̍mbe̍ dɔ̍ɔ̍nɔ᷄ŋ a̍ nya̍ o̍ ka̍lā ka̍lā mbō 
tɛ̄ɛ̄mbu̍u̍ nya̍ mbō bāsu̍ nya̍ tɛ̍ɛ̍ o̍ chi̍e̍ēŋndo̍ chōo̍ mɛ̄ɛ̍ yīŋndē bɛ̄ŋnde̍ŋ lē bāsū 
nu̍a̍ā bīl vēsɛ̍i̍yo̍ yɛ̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nya̍ pīɛ̄īyo̍ ō chō nya̍ tɛ̄ɛ̄ŋ, ndu̍yɛ̍ 
Mɛ̄lɛ̄ka̍ pāŋa̍lɛ̍i̍yo̍ o̍ cho̍ ni̍. Ndu̍yɛ̍ ō chɛ᷅l mī lā sōōlu̍u̍ mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍ 
ndu̍ kɔ̍ɔ̍lī le̍. 

16“Lā tɔ̍ɔ̍nda᷄ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nya̍ pīɛ̄īyo̍ mɛ̄ɛ̍ nya̍ tɔ̄ɔ̄nda̍ŋ ndu̍ te̍le̍ŋ ko̍ŋ 
o̍ fo̍ndāa̍ Ma̍sāā yɛ̍ le̍. 

17Sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nya̍ pīɛ̄īyo̍ ō ke̍ nya̍ la̍ŋ, a̍ pɛ̄ɛ̄kūlā o̍ ke̍ nya̍ la̍ŋ, 
ndu̍yɛ̍ a̍ nyɛ̄ o̍ nyɛ̄ o̍ di̍mu̍l nya̍ le̍ tōsāa̍, lā tōsa̍ a̍ sa̍bū o̍ nɛ̄ī o̍ nɛ̄ī ni᷄ŋ mī lā wa̍ nyɛ̄ 
la̍ di̍mi̍ wo̍ tōsāa̍. 

18Lā tōsa̍ nyɛ̍ cho̍ tōnya̍a̍, ndu̍yɛ̍ mbo̍ wā ō kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍, ko̍ŋ 
to̍sā ni̍, mī nyɛ̄ o̍ nyɛ̄ wa̍ ō kɛ̄ndɛ̄ a̍ nya̍. Ndu̍yɛ̍ ko̍ŋ to̍sā ni̍, mī lā nɔ̄la̍ mī lā kūɛ̄ o̍ 
lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ, mī 
lā kɔ̍ chu̍ā le̍ŋ māā nyɛ̄ nyā. 

19Ya̍a̍mɔ̍ɔ̍wa̍a̍ nyāa̍ cho̍ īchāli̍ nya̍ lāchī wa̍ ō chō nda̍ tōūwɔ̄ɔ̄ nya̍ lāchī kpo̍u̍, mɛ̄ɛ̍ 
ndu̍ Mɛ̍lɛ̄ka̍ Ya̍a̍wɛ̄ɛ̄ o̍ chu̍e̍l nya̍ būŋgɛ̄i̍ yɛ̍. 

20“Te̍le̍ŋ cho̍ fūūlūū, chūāā nyāa̍ ā nyūnā nya̍ ni̍ŋ āā, ‘Lē yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ na̍a̍ ŋ̄ pīɛ̄īyo̍ ō ke̍ yɛ̄ na̍a̍ sāwāla̍ŋ nda᷅ŋ, a̍ pɛ̄ɛ̄kūla̍ŋ nda᷅ŋ ndu̍yɛ̍ a̍ nyɛ̄ o̍ 
nyɛ̄ o̍ di̍mi̍ le̍ to̍sāa̍?’ 

21Tē ā hu̍ŋ nyu̍nā nya̍ le̍nde̍ pɛ̍, lā dīmu̍l nda̍ āā, ‘Na̍a̍ I̍sɔ̄lūɛ̍i̍ya̍ ŋ̄ wa̍ sīndɛ̄ o̍ chɛ̄le̍ŋ 
ni᷄ŋ I̍chi̍pī, Māsāa̍ I̍chi̍pī o̍ bā, mi̍ Mɛ̄lɛ̄ka̍ Ya̍a̍wɛ̄ɛ̄ o̍ so̍lī na̍a̍ I̍chi̍pī lo̍ŋ a̍ kpāāya̍ ndɔ̄ 
bɛ̍ndōo̍. 

22Na̍a̍ o̍ hɔ̄l I̍chi̍pī lo̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā sɔ̄ɔ̍ŋ ka̍a̍ma̍ŋ, a̍ sɔ̄ɔ̍ŋ kpūndɛ̍ŋ 
kɔ̄ndɔ̄fi̍li̍ŋ bɛ̄ndo᷄ŋ a̍ I̍chi̍pī, ndu̍yɛ̍ a̍ māsā bɛ̍ndōo̍ I̍chi̍pī, o̍ ko̍ŋ kɔ̍ɔ̍lī, a̍ wānāā 
ndūāā bɛ̍ndūa̍a̍ kpo̍u̍ mi̍ ŋ̄ chā pɛ̍ɛ̍ŋ a̍ lēhɔ̄l. 

23Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ sōlī na̍a̍ I̍chi̍pī lo̍ŋ, le̍ mbō hīŋ a̍ na̍a̍ o̍ lɛ̄ŋnde̍ŋ 
nde᷅ŋ ni᷄ŋ mbō hu᷄ŋ ke᷅ na̍a̍ le̍ŋ māā nyɛ̄ nāā, mɛ̄ɛ̍ o̍ chu̍e̍l fi̍nyāā nāā ma̍māa̍ būŋgɛ̄i̍ 
yɛ̍. 

24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ na̍a̍ sāwāla̍ŋ nda᷅ŋ ndu̍yɛ̍ mbo̍ dīmī ō kālā 
ka̍lā le̍ mī ŋ̄ wa̍ nyɛ̄ la̍ di̍mi̍ wo̍ tōsāa̍ kpo̍u̍ ndu̍yɛ̍ mī ŋ̄ nɔ̄ sīōōŋnde̍ le̍ ndu̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍. Māā ko̍ŋ to̍sā ni̍, mī dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ na̍a̍ le̍ te̍le̍ŋ 
o̍ te̍le̍ŋ ndu̍yɛ̍ mī ndu̍ Mɛ̍lɛ̄ka̍ ō mānda̍ yōōmūlā nāāla̍ŋ. Ndu̍yɛ̍ nyɛ̄ o̍ nyɛ̄ o̍ di̍mi̍ 
mbo̍ chīŋā lāsōndō, mi̍ ŋ̄ wā o̍ bā kōŋ chōo̍ pa̍a̍le̍ hāūle̍ŋ nde᷅ŋ. 

25Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ dīmu̍l na̍a̍ le̍ tōsāa̍, tē ŋ̄ wa̍ ndu̍ tōsāa̍ ndu̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍ o̍ hɔ̄l pɛ̍ o̍ nɛ̄ī sa̍kpōo̍ chōo̍, mɛ̄ɛ̍ ŋ̄ bɛ̄nda̍ le̍ wāa̍ ō kɛ̄ndɛ̄ mɛ̄ɛ̍ 
ndu̍ Mɛ̍lɛ̄ka̍ ō hɛ̄na̍ŋ na̍a̍ mī ŋ̄ wa̍ yɛ̍.’ ” 

Dītɔ̍nɔ̍mii̍̄ 7 

A̍ mɛɛ̄ ̍Is̍ɔl̄ūɛi̍y̍a̍ ā chō wānāa̍ Mɛl̄ɛk̄a̍ Ya̍a̍wɛɛ̄ ̄wa̍ yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 34:11-16) 

1Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ lākɔ̄ a̍ nya̍ o̍ 
lɛ̄ŋndē nya̍ chō kɔ̄la̍ŋ bīyɔ̄ɔ̍ mī lē wa̍ lɛ̄ŋndē nyāle̍ŋ ni᷄ŋ. Kāa̍la̍ŋ lā chō nya̍ lāchī o̍ 
lɛ̄ŋndē lēŋ ni᷄ŋ lā ŋɔ᷄mmɛ̍ū. Kāa̍la̍ŋ nda᷅ŋ, lā nɔ̄ wāŋndā chīe̍e̍ya̍, ndu̍yɛ̍ mi̍ lā nɔ̄ 
kpāāyāa̍ mi̍ lā hīāū nya̍. Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī lā tōū kāa̍la̍ la̍ŋ kpo̍u̍ 
nya̍ lāchī. Kāa̍la̍ la̍ŋ la̍ cho̍ la᷅ŋ ni̍. Hi̍ta̍i̍tīi̍ya̍, a̍ Ka̍a̍ka̍sa̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ 
Ke̍na̍na̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, ndu̍yɛ̍ a̍ Chɛ̄bu̍sa̍i̍tīi̍ya̍. 

2Ndu̍yɛ̍ te̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍l kāa̍la̍ŋ nda᷅ŋ nya̍ o̍ bā pɛ̍, mī lā yēm nda̍ŋ, lā to̍sā 
īnyīɛ̍ɛ̍ le̍ nda̍ le̍, lā dīu̍ nda̍ kpo̍u̍. Lā to̍sā chɛ̄la᷅ŋ o̍ chɛ̄la᷅ŋ kɔ̄l nyūlū a̍ nda̍ le̍. 

3Ndu̍yɛ̍ lā cha᷅l o̍ lānɔ̄ o̍ lānɔ̄ ni̍ŋ nya̍ nda̍ā le̍. Lā chɛ᷅l mī chūāūwāā nyāa̍ a̍ 
chūāūwāā ndāa̍ ā cha᷄l o̍ lānɔ̄ ni᷄ŋ te̍. 

4Tē lā tōsa̍ ke̍ŋ pɛ̍, wāŋnda̍ ha̍ā ā chō tōsā mī chūāūwāā nyāa̍ ā kɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄, mā mūli̍ŋ mɛ̍lɛ̄ka̍a̍ chēle̍ŋnda̍ sōōlūūwo̍. Ndu̍yɛ̍ te̍ ī wāā le̍nde̍ i̍ yɔ̍nu̍ŋ 
pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tu̍mbe̍ dɔ̍u̍nɔ᷄ŋ a̍ nya̍ o̍ ka̍lā ka̍lā mbō dīu̍ nya̍ ō lēpīlɛ̍ 
ni᷄ŋ kpe̍. 

5Nyɛ̄ nya̍ nɔ̄ mī lā tōsa̍ a̍ wāŋnda̍ ha̍ā wo̍ cho̍ ho̍ō ni̍. Lā pēsi̍ pe̍si̍ ma̍āŋndā ndāla̍ 
nda̍ sōlī sa̍lāla̍ŋ o̍ mɛ̄lɛ̄ka̍a̍ ndāa̍ lo̍ la̍ŋ, o̍ ko̍ŋ kɔ̍ɔ̍lī, nyɛ̄lā nda̍ sīmi̍ a̍ pōūta̍ŋ māā 
māsūŋgbu̍ mā sōōlūū la̍ŋ māā mɛ̄lɛ̄ka̍ā ndā la̍ŋ, mī lā pēsi̍ pe̍si̍ la̍ŋ kpo̍u̍. O̍ ko̍ŋ 
kɔ̍ɔ̍lī nyɛ̄lā nda̍ sīmi̍ māā vēla᷅ŋ mɛ̄lɛ̄ka̍ ndā lāāndū nda̍ vēēlū āā A̍si̍ɛ̍lūā wo̍ la̍ŋ, 
mī lā kīīŋu̍u̍ la̍ kpo̍u̍, o̍ ko̍ŋ kɔ̍ɔ̍lī, mɛ̄lɛ̄ka̍a̍ ndāa̍ nda̍ tōōsi̍a̍a̍ a̍ yɔ̄mnde̍ wa̍ mī lā 
lūmi̍ nda̍ kpo̍u̍. 

6Lā tōsa̍ he̍ī, kāni̍ fo̍ndōle̍, nya̍ nya̍ wānāa̍ cho̍ ā yɔ̄ŋa᷄ŋ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ lo̍ wa̍ nya̍ chō ni̍. Wāŋnda̍ o̍ chi̍e̍ēŋndo̍ ni᷄ŋ kpo̍u̍ nya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō hɛ̄li̍ ni̍ mbo̍ sīīŋgūū nya̍ wānāā ndɔ̄ kɛ̍sɛ̍ kɛ̍sɛ̍. 

7“Yēēmɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ nya̍ ndu̍yɛ̍ mbo̍ hɛ̄lī nya̍ ve̍, ō cho̍ nu̍a̍ā māā lā 
chō fāŋā mi̍ lā hīāū kāa̍la̍ŋ lā pīlɛ̍ la̍ŋ te̍. O̍ sa̍na̍a̍ īsɔ̄ɔ̍ ni᷄ŋ, kāa̍le̍ nyāle̍ŋ le̍ŋ le̍ wa̍ 
kāa̍le̍ pɔ᷅mbu̍i̍i̍na̍a̍ le̍ŋ o̍ chi̍e̍ēŋndo̍ ni᷄ŋ ni̍. 

8Kāālāa̍ Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ nya̍ ni̍, ndu̍yɛ̍ mbo̍ yēēmā le̍ mbō pēēlu̍ būŋgɛ̄ī o̍ 
chu̍e̍l fi̍nyāā nyāā ma̍māa̍ ī kālā ka̍lā ve̍. Nyɛ̄ ko᷄ŋ to̍sa̍ ni̍ mbo̍ sōlī nya̍ o̍ lɛ̄ŋndē 
I̍chi̍pīle̍ŋ ni᷄ŋ a̍ kpāāya̍ ndɔ̄ bɛ̍ndōo̍, mbo̍ bāŋā nya̍ o̍ chɛ̄lē nya̍ wa̍ ni᷄ŋ I̍chi̍pī, māsā 
bɛ̍ndōo̍ I̍chi̍pī o̍ bā le̍ŋ. 

9Le̍la̍ŋ I̍ ye̍e̍ma̍ nya̍ mī lā sīna̍ he̍ī pɛ̄ŋgu̍, māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nya̍ pīɛ̄īyo̍, 
māā Mɛ̄lɛ̄ka̍ lo᷅ o̍ lēdīōm ndo̍ o̍ cho̍ ni̍. Tē lā kāāla̍ ndu̍ pɛ̍, ndu̍yɛ̍ mī lā tōsa̍ nyɛ̄ o̍ 
di̍mu̍l nya̍ wo̍, lōo̍ o̍ lo᷅ o̍ kpe̍ma̍ o̍ yi̍i̍ a̍ nya̍ wo̍ chōo̍ le̍ te̍le̍ŋ o̍ te̍le̍ŋ ni̍, ndu̍yɛ̍ mbō 
hīōū lāchī a̍ nya̍ kāālāa̍ yu̍ŋgu̍la̍ŋ o̍ yu̍ŋgu̍la̍ŋ ni᷄ŋ. 

10Kɛ̍ wānāa̍ tu̍l ndu̍ lēyɛ̄ wa̍, dɛ̍nɛ̍ pa̍lāa̍ o̍ tu̍sī nda̍ chōo̍ ni̍, mbō dīu̍ nda̍. Ndu̍yɛ̍ 
ta̍ma̍la̍ bɛ̍ɛ̍ o̍ do̍u̍nūŋ le̍ nda̍ dɛ̍nɛ̍ pa̍lāa̍ tūsīo̍o̍ chōo̍ le̍. 

11Le̍la̍ŋ lā tōsa̍ a̍ sa̍bū o̍ nɛ̄ī o̍ nɛ̄ī ni̍ŋ mī lā tōsa̍ nyɛ̍ o̍ nyɛ̄ sāwāla̍ ndɔ̄la̍ŋ ndu̍yɛ̍ a̍ 
pɛ̄ɛ̄kūlā ndɔ̄la̍ŋ lā dīmi̍ le̍ tōsāa̍ ndu̍yɛ̍ a̍ nyɛ̄ o̍ nyɛ̄ o̍ di̍mu̍l nya̍ le̍ tōsāa̍. Nyɛ̄ o̍ nyɛ̄ 
nya̍ tūēī ya̍ mi̍ di̍mūl nya̍ ndu̍ pāa̍le̍ hāūle̍ŋ nde᷅ŋ, lā tūsi̍ŋ o̍ ndu̍ bɛ̍ŋgu̍.” 

Tē wānā tu̍e̍ī Mɛl̄ɛk̄a̍ dīōm pɛ,̍ sa̍lālā o̍ du̍a̍ū nu̍m nda̍ŋ 
(Dītɔ̍nɔ̍mi̍ī 28:1-14) 

12Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmūl I̍sɔ̄lūɛ̍i̍ya̍ āā, “Tē lā ya᷄ŋ nīla̍ŋ o̍ sāwāla̍ŋ 
nda᷅ŋ pɛ̍, ndu̍yɛ̍ mī lā tōsa̍ nyɛ̄ la̍ di̍mi̍ wo̍, lōo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō lō o̍ 
kpe̍ma̍ cho̍ nya̍ tɛ̄ɛ̄ŋ nya̍ nda̍ā wo̍ chōo̍ ni̍, ndu̍yɛ̍ mbō hīōū lāchī a̍ nya̍ kāālāa̍ 
chɔ̄mndo̍ le̍ te̍le̍ŋ o̍ te̍le̍ŋ mɛ̄ɛ̍ o̍ chu̍e̍l fi̍nyāā nyāā ma̍māa̍ būŋgɛ̄i̍ ī kālā ka̍lā yɛ̍. 

13Ō chō hīōūwɔ̄ɔ̄ lāchī a̍ nya̍ kāālāa̍, ndu̍yɛ̍ mbō dɔ̄ū nya̍ sa̍lā, o̍ ko̍ŋ kɔ̍ɔ̍lī, mbō 
tōsa̍, mī lā kūi̍ ta̍u̍ ta̍u̍. Ō chō chīɔ̄ɔ̄ŋ nya̍ŋ sa̍lā dɔ̄wɔ̄ɔ̄ mī lā sɔ̄la̍ nyɛ̄ dīa̍a̍ a̍ 
mūɛ̄īya̍ŋ, ndu̍yɛ̍ a̍ chūɛ̄īmā ɔ̄li̍fīi̍ wa̍ŋ. O̍ ko̍ŋ kɔ̍ɔ̍lī, ō chō nya̍ sa̍lā dɔ̄wɔ̄ɔ̄ mī nāūvāā 
nyāa̍, a̍ sāa̍ nyāa̍ ā kūi̍ ta̍u̍ ta̍u̍. Tɔ̄nɔ̄la̍ŋ nda᷅ŋ ki̍nɛ̍i̍ o̍ ke᷅ ni̍ŋ nya̍ o̍ lɛ̄ŋndē o̍ chu̍e̍l 
fi̍nyāā nyāā ma̍māa̍ būŋgɛ̄i̍ le̍ nyā kīo̍o̍ le̍ŋ ni᷄ŋ ni̍. 

14Ō chō nya̍ sa̍lā dɔ̄wɔ̄ɔ̄ mbō hīōū wāŋnda̍ kpo̍u̍ o̍ chi̍e̍ēŋndo̍ ni᷄ŋ. Wānā o̍ wānā 
o̍ ve᷅ ni̍ŋ nya̍ tɛ̄ɛ̄ŋ mbō wa̍ ō vi̍lū le̍ le̍, wānā pɔ̍nɔ̍ ni̍, wānā la̍nɔ̍ ni̍. Chɔ̄lūāā nyāa̍ 
bɛ̍ɛ̍ ō pīlɛ̍ bɛ̍ɛ̍ ō ve᷅ ni̍ŋ mbō kɛ̄ɛ̍ kōmɔ̄ɔ̄ le̍. 

15Mɛ̄lɛ̄ka̍ Ya̍a̍wɛ̄ɛ̄, o̍ cho̍ nya̍ nāāla̍ŋ kpo̍u̍ so̍lī tɛ̄ɛ̄ŋ. Nāālā wɔ̄ɔ̍ŋnda̍ ko̍ma̍l wāŋnda̍ 
I̍chi̍pī ki̍nɛ̍i̍ mi̍ lā sīnā a̍ la̍ŋ o̍kɔ̄ɔ̄ la̍ŋ, ō pīlɛ̍ bɛ̍ɛ̍ ō chɛ᷅l ni̍ŋ mbō de᷄l nya̍ tɛ̄ɛ̄ŋ te̍. Kɛ̍ 
mbō tōsa̍ mī nāālā wɔ̄ɔ̍ŋndā lāŋ lā kōma̍l wānāa̍ tu̍l nya̍ yɛ̄le̍ŋ nda̍. 

16Wānāā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō nda̍ mālɔ̄ɔ̄ nya̍ o̍ bā le̍ mī lā tɛ̄ɛ̄mbu̍u̍ 
nda̍ wa̍ ki̍nɛ̍i̍, lā nɔ̄ mī lā tɛ̄ɛ̄mbu̍u̍ nda̍ kpo̍u̍, lā nɔ᷅ īnyīɛ̍ɛ̍ le̍ nda̍ mī lā mɛ̄i̍ nda̍ 
yōōmū le̍. Ndu̍yɛ̍ lā so̍o̍lūū mɛ̄lɛ̄ka̍a̍ wāŋnda̍ ha̍ā ā sōōlūū wa̍ le̍. Tē lā tōsa̍ ke̍ŋ 
pɛ̍, mɛ̄lɛ̄ka̍a̍ ndāā ka̍ŋ ā chō wā yāŋɔ̄ɔ̄le̍ŋ le̍ nya̍. 

17“Mī lā dīmi̍ dɔ̍ɔ̍ o̍ kɔ̄ltā nyāla̍ŋ ni᷄ŋ āā, ‘Vɛ̄ɛ̍nɛ̍ na̍a̍ ŋ̄ chō yɛ̄ lōōkū mī ŋ̄ tɛ̄ɛ̄mbu̍u̍ 
wāŋnda̍ ha̍ā? Wāŋnda̍ ā nɔ̄ kpāāyāa̍ ā hīōū na̍a̍?’ 

18Kɛ̍ lā yɔ᷅ŋ īsīōōŋ le̍ nda̍ le̍. Lā lōōnu̍ŋ ndɔ̍ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ a̍ māsā 
bɛ̍ndōo̍ I̍chi̍pī nda̍ wāŋnda̍ I̍chi̍pī kpo̍u̍ wo̍. 

19Nya̍ pi̍la̍ lā chē a̍ hɔ̄ltā nyāla̍ pɛ̍ɛ̍ŋ, sɔ̄ɔ̍ŋ kpūndɛ̍ŋ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ I̍chi̍pī 
wo̍ŋ, a̍ ka̍a̍ma̍ālā o̍ to̍sa̍ la̍ŋ. Lā chē mɛ̄ɛ̍ o̍ lo̍o̍ku̍ nya̍ sōlī I̍chi̍pī lo̍ŋ, a̍ kpāāya̍ ndɔ̄ 
bɛ̍ndōo̍ ndu̍yɛ̍ a̍ dīāllūŋ ndɔ̄ŋ ka̍la᷄ŋ yɛ̍. Wānāā nya̍ chō ha̍ā sīōōŋnde̍ le̍ nda̍ wa̍, 
nu̍a̍ā ko̍ni̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsā ni̍ŋ a̍ nda̍ ni̍. 

20Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō tōsā mī sīōōŋīī bɛ̄ndūe̍i̍ ī bīī nda̍. A̍ cho̍ nya̍ 
hīɔ̄lɔ᷄ŋ mā kɔ̍ vi̍ŋi᷄ŋ nda̍ bɛ̍ɛ̍, ō chō nda̍ dīū kpo̍u̍. 

21Le̍la̍ŋ sīōōŋīī bi̍ī nya̍ le̍ nda̍ le̍, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō a̍ 
nya̍ lātūlu̍. Ndu̍ cho̍ Mɛ̄lɛ̄ka̍ kpāāyā bɛ̍ndōo̍ ni̍, ō wānā o̍ wānā nɔ̍ mā wo̍ wo̍. 

22Kāa̍la̍ cho̍ nya̍ īchāli̍ lāchī lāŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō tōsā mī lā lo᷄ la̍ŋ 
sōlīo̍o̍ ō pɔ̄mpɔ̍mbɔ̄ ha̍a̍a̍ mī lā chīi̍ la̍ŋ sōlī o̍ lɛ̄ŋndē lēŋ ni᷄ŋ. Lā nɔ̍lā ni̍ŋ mī lā 
tɛ̄ɛ̄mbu̍u̍ kāa̍la̍ŋ nda᷅ŋ mī lā chīi̍ la̍ŋ ō lē pīlɛ̍ ni̍ŋ te̍. Tē ī yɔ̄nu̍ŋ le̍nde̍ pɛ̍, vīsīāā 
bīyāa̍ ā kūi̍ kūīyo̍ pīla̍ o̍ lɛ̄ŋnde̍ŋ ni᷄ŋ le̍ nya̍. 

23Kɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō kāa̍la̍ŋ nda᷅ŋ mālɔ̄ɔ̍ nya̍ o̍ bā mī lā yēm 
nda̍ŋ. Ō chō tōsā mī sīōōŋīī bɛ̄ndūe̍i̍ ī bīī nda̍ a̍ nya̍, ha̍a̍a̍ mbō lo̍ o̍ ko̍ŋ mī lā 
tɛ̄ɛ̄mbu̍u̍ nda̍ kpo̍u̍. 

24Kāa̍la̍ŋ nda᷅ŋ, Mɛ̄lɛ̄ka̍ chō māsāa̍ ndāā bɛ̍ndūa̍a̍ mālɔ̄ɔ̄ nya̍ o̍ bā le̍ mī lā yēm nda̍. 
Ndu̍yɛ̍ lā nɔ̄ mī chīi̍ a̍ nda̍, mī lā tōsa̍ wānā o̍ wānā yi̍yāŋ ndɛ̍ a̍ nda̍ o̍kɔ̄ɔ̄ o̍ 
chi̍e̍ēŋndo̍ chōo̍ le̍. Ndu̍yɛ̍ wānā o̍ wānā o̍ nɔ̍lā ni̍ŋ mbō sīmu̍l nya̍ mbō tōsa̍ lā 
yi᷅m nda̍ le̍ le̍. Lā chō nda̍ yōmɔ̄ɔ̄ mī lā dīu̍ nda̍ kpo̍u̍. 

25Ndu̍yɛ̍ nyɛ̄m wāŋnda̍ ha̍ā ā tōōsi̍a̍a̍ mā sōōlūū mu̍ŋ māā mɛ̄lɛ̄ka̍a̍ ndā wo̍ŋ, lā 
nɔ̄ mī lā lōm mu̍ŋ kpo̍u̍. Ka̍ni̍ŋ hu̍mbu᷄ŋ cho̍ nyɛ̄m mu᷅ŋ lēkɔ̄ɔ̍ wo̍ŋ ni̍, ka̍ni̍ŋ si̍a̍ŋa᷄ŋ 
cho̍ mu̍ŋ lēkɔ̄ɔ̍ wo̍ŋ ni̍, lā lu̍ɛ̍ī mu̍ŋ lēhɔ̄l ndu̍yɛ̍ mī lā chūa̍ mu̍ŋ le̍ nya̍ pi̍la̍ le̍. Tē 

lā tōsa̍ ke̍ŋ pɛ̍, nyɛ̄m mu̍ŋ chō sīmnɔ᷄ŋ ya̍ŋɔ̄ɔ̄le̍ŋ le̍ nya̍. Kāni̍ fo̍ndōle̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō tu᷄l nyɔ̄ɔ̍ŋ mu᷅ŋ lēyɛ̄. 

26Lā chu̍ā nyɛ̄m Mɛ̄lɛ̄ka̍ ō tu᷄l mu᷅ŋ yɛ̄le̍ŋ ndo̍ŋ ō pīlɛ̍ bɛ̍ɛ̍ mī wānā o̍ wānā lu̍e̍i̍ ndu̍ 
o̍ nūmndo̍ chi̍ɛ̍ī ni̍ŋ te̍. Tē lā tōsa̍ ke̍ŋ pɛ̍, mɛ̄ɛ̍ nya̍ pi̍la̍ hāndu̍ŋ se᷅ndi̍o̍o̍ chōo̍ mɛ̄ɛ̍ 
sēndi̍o̍o̍ chō nyɛ̄m mu᷅ŋ chōo̍ yɛ̍. Lā nɔ̄ mī lā tu᷄l nyɔ̄ɔ̍ŋ mu᷅ŋ lēyɛ̄ ndu̍yɛ̍ mī lā kɛ̄ɛ̍ 
mu̍ŋ, kāni̍ fo̍ndōle̍, nyɛ̄m sēndi̍ Mɛ̄lɛ̄ka̍ wo̍ chō chōo̍ wo̍ŋ ŋ̍ cho̍ ni̍.” 

Dītɔ̍nɔ̍mii̍̄ 8 

Lɛŋ̄ndē kɛn̄dɛl̄ē Mɛl̄ɛk̄a̍ chō Is̍ɔl̄ūɛi̍y̍a̍ kīo̍o̍ nyɛ ̄ndā le̍ŋ 
1Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmūl I̍sɔ̄lūɛ̍i̍ya̍ āā, “Wāŋnda̍ I̍sɔ̄lūɛ̄ī, sāwā o̍ 
sāwā Mɛ̄lɛ̄ka̍ ke̍ nya̍ mi̍ wa᷅ nya̍ la̍ŋ dīmūllo̍ pāa̍le̍ hāūle̍ŋ nde᷅ŋ, lā kīndi̍ŋ o̍ nɛ̄ī o̍ 
nɛ̄ī ni̍ŋ mī lā chūa̍ la̍ŋ kpo̍u̍. Ko̍ŋ to̍sā ni̍ mī lā hīōū lāchī a̍ wāa̍ yōōmū, ndu̍yɛ̍ mī 
lā kūi̍ ta̍u̍ ta̍u̍. Ndu̍yɛ̍ ko̍ŋ to̍sā ni̍ mī lā kūɛ̄ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l fi̍nyāā 
nyāā ma̍māa̍ būŋgɛ̄i̍, le̍ nda̍ kīo̍o̍ le̍ŋ ni᷄ŋ mī lā kɔ̍ chu̍ā le̍ŋ māā nyɛ̄ nyā. 

2Wɔ̄sīlā be̍le̍-hi̍ɔ̍ɔ̍lu̍la̍ nya̍ chīi̍ o̍ lɛ̄ŋndē po̍lte̍ŋ ni᷄ŋ bōōndi̍i̍ nya̍ wa̍ hūnɔ̄ɔ̍ ve̍ la̍ŋ, 
lā lōōnu̍ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō wa̍ hūnɔ̄ɔ̍ a̍ nya̍ yɛ̍. O̍ hūnɔ̄ɔ̄ nyāa̍ 
ni᷄ŋ, mbo̍ lō o̍ ko̍ŋ mbo̍ sōlī nya̍ kɔ̄ltā yōŋgāla̍ŋ ni᷄ŋ po̍, a̍ nya̍ nyɛ̄ kīndīlāa̍ hāndɔ̄ɔ̍ 
chōo̍, ndu̍yɛ̍ mbo̍ tōfā nya̍ kɔ̄lta̍ŋ le̍ mbō sīna̍ nyɛ̄ wa̍ nya̍ o̍ lākɔ̄l lo̍, tē nya̍ a̍a̍ to̍sā 
ni̍ŋ nyɛ᷅ sāwāla̍ ndɔ̄la̍ŋ lā dīmi̍ wo̍ ɔ̄ɔ̄, tē nya̍ a̍a̍ to̍sa̍ ni̍ŋ te̍. 

3Kɔ̄ltā yōŋgālā nya̍ a̍a̍ nɔ̍ la̍ŋ mbo̍ tūsī la̍ŋ tōōlō mbo̍ tōsā mi̍ yīa̍a̍ŋ mā kōmāl nya̍ 
o̍ lɛ̄ŋndē po̍lte̍ŋ ni᷄ŋ lo̍ŋ. Ndu̍yɛ̍ mɛ̄ɛ̍ yīmā māŋ mā kōma̍l nya̍, mbo̍ lō o̍ ko̍ŋ mbo̍ 
kē nya̍ ma̍nɛ̄i̍yo̍ le̍ dīo̍o̍, nyɛ̄ dīāā nya̍ a̍a̍ si̍nā bɛ̍ɛ̍ kāni̍ ma̍si̍ndɛ̄ le̍ wo̍, ō fi̍nyāā 
nyāā ma̍māa̍ bɛ̍ɛ̍ nda̍ a̍a̍ si̍nā bɛ̍ɛ̍ le̍ wo̍. Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ye̍e̍ma̍ mī nya̍ a̍a̍ 
si̍na̍ māā ō cho̍ nyɛ̍ dīa̍a̍ ko̍ni̍ le̍ to̍sā mī wāna̍ chi̍o̍o̍ ō wa̍ yōōmū le̍, māā le̍ mī 
wāna̍ chi̍o̍o̍ ō wa̍ yōōmū kpe̍e̍kpe̍i̍, mɛ̄ɛ̍ mbō chūa̍ nyɛ̄ dīo̍m Mɛ̄lɛ̄ka̍a̍ ō dīmu̍l ndu̍ 
wo̍. Nyɛ̄ kōŋ o̍ to̍sa̍ he̍ī ni̍. 

4Wɔ̄sīlā be̍le̍-hi̍ɔ̍ɔ̍lu̍la̍ nya̍ chīi̍ la᷅ŋ o̍ ti᷅ŋndo̍ tɛ̄ɛ̄ŋ nda̍ŋ kpo̍u̍, nyɛ̄lā nyāla̍ 
chu̍ɛ̍i̍ya᷄ŋnda̍ŋ lā sīɔ̍ŋ te̍. Pēlūŋ hīīndu̍u̍ wa̍nā o̍ wānā o̍ lākɔ̄ ni᷄ŋ te̍. 

5Lā lōōnu̍ŋ māā mɛ̄ɛ̍ chūā vīālāa̍ ō tɛ̄ɛ̄mbūū nu̍a̍ā sūɛ̍i̍ mī wānāa̍ ve̍lū ndu̍ wa̍ ā 
tūsi̍ ndu̍ nyɛ̄ pālāa̍ chōo̍ le̍ ndu̍ mīŋgīo̍o̍ o̍ nɛ̄ī yɛ̍, le̍nde̍ ko̍ni̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō tūsī nya̍ nyɛ̄ pālāa̍ chōo̍ le̍ nya̍ mīŋgīo̍o̍ o̍ nɛ̄ī ni̍, tē lā tɛ̄ɛ̄mbu̍u̍ sūɛ̍i̍ 
pɛ̍. 

6Le̍la̍ŋ lā kɔ̍ o̍ nɛ̄ī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chɔ᷄m nya̍ wo̍ chōo̍ mī lā chūa̍ 
sāwāla̍ o̍ ke̍ nya̍ la̍ŋ ndu̍yɛ̍ mī lā ke̍ ndu̍ bɛ̄ɛ̄le̍ŋ. 

7Mɛ̄lɛ̄ka̍ Ya̍a̍wɛ̄ɛ̄, o̍ cho̍ kɔ̄la̍ŋ a̍ nya̍ o̍ lɛ̄ŋndē kɛ̄ndɛ̄ kɛ̍ndɛ̄lē bɛ̄ŋnde̍ŋ ni᷄ŋ, lɛ̄ŋndē 
tɔ̄lɔ̄ɔ̄la̍ŋ lā nāŋ na̍ŋɔ̄ɔ̄ bɛ̄ndōo̍ le̍ŋ. Lɛ̄ŋnde̍ŋ nde᷅ŋ lē nɔ̄ pēēla̍ pɔ̍mbɔ̄la̍ŋ la̍ tīūwāā 
sɔ̍, a̍ mɛ̄ŋmā ŋ̄būŋga᷄ŋ, ndu̍yɛ̍ a̍ mɛ̄ŋma̍ fu̍lā o̍ būūlūla̍ŋ ni᷄ŋ, mi̍ mā yāmbū pe̍ēla̍ 
pɔ̍mbɔ̄la̍ŋ o̍ kpōlōŋ kpo̍lo̍ŋ nda̍ŋ ni᷄ŋ nda̍ŋ. 

8Lɛ̄ŋnde̍ nɔ̍ nyɛ̄ dīa̍a̍ ta̍u̍ ta̍u̍ le̍ŋ le̍ cho̍ ni̍, le̍ nɔ̍ tɔ̄lɔ̄ɔ̄ ŋ̄wi̍tīi̍yo̍, a̍ tɔ̄lɔ̄ɔ̄ ŋ̄ba̍a̍līi̍yo̍, a̍ 
kīle̍pīi̍ya̍ŋ, a̍ fi̍kīi̍ya̍ŋ, o̍ ko̍ŋ kɔ̍ɔ̍lī, a̍ tɔ̄lɔ̄ɔ̄ pɔ̄mɛ̄ki̍la̍ne̍tīi̍yo̍, a̍ kpe̍le̍la̍ yɔ̄mīī ɔ̄li̍fīi̍ 
la̍ŋ, ndu̍yɛ̍ a̍ līa̍a̍ŋ nde̍ŋ. 

9Nyɛ̄ dīāā lēpɛ̄ŋ ō ve᷅ ni̍ŋ nya̍ o̍ lɛ̄ŋnde̍ŋ nde᷅ŋ ni᷄ŋ mī yīmā bīī wānā o̍ wānā le̍. 
Ndu̍yɛ̍ vɛ̍lɛ̄, nyɛ̄ o̍ nyɛ̄ ō ve᷅ ni̍ŋ nya̍ lēpɛ̄ŋ o̍ lɛ̄ŋnde̍ŋ nde᷅ŋ ni᷄ŋ te̍. Pōūta̍ cho̍ o̍ 
lɛ̄ŋnde̍ŋ nde᷅ŋ ni᷄ŋ nda̍ŋ, pōūtā ŋ̄chi̍li̍ŋnda̍ŋ kpo̍so̍ŋ la̍ cho̍ ni̍. Ndu̍yɛ̍ vɛ̍lɛ̄, lā wā 
ni̍ŋ ka̍pāla̍ŋ tōūwɔ̄ɔ̍ o̍ pēmbu᷄ŋ cho̍ o̍ lɛ̄ŋnde̍ŋ nde᷅ŋ ni᷄ŋ ndo̍ŋ. 

10Nyɛ̄ o̍ nyɛ̄ sōndō dē, lā wā ni̍ŋ ndu̍ sɔ̄lāa̍ o̍ lɛ̄ŋnde̍ŋ nde᷅ŋ ni᷄ŋ mī lā dīā mī lā pūm. 
Lā sāŋgālā ni̍ŋ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, le̍ mɛ̄ɛ̍ o̍ ke̍ nya̍ lɛ̄ŋndē kɛ̄ndɛ̄lē 
bɛ̄ndūlē wāā nu̍a̍ā yɛ̍.” 

Mūu̍sē sil̍a̍ Is̍ɔl̄ūɛi̍y̍a̍ māā ā pu̍ɛɛ̍n̍u᷄ŋ a̍ Mɛl̄ɛk̄a̍ Ya̍a̍wɛɛ̄ ̄le̍ 
11Mi̍ Mūu̍sē o̍ si̍lā I̍sɔ̄lūɛ̍i̍ya̍, mbo̍ dīmūl nda̍ āā, “Lā chō kɔ̄la̍ŋ, kɛ̍ lā mānda̍ŋ. Lā 
pu̍ɛ̍ɛ̍nu᷄ŋ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ le̍. Nyɛ̄ o̍ nyɛ̄ ya̍ I̍ cho̍ nya̍ dīmūllo̍ pāa̍le̍ 
hāūle̍ŋ nde᷅ŋ, sāwāla̍ o̍ ke̍ nya̍ la̍ŋ ni̍, a̍ pɛ̄ɛ̄kūlā ndɔ̄la̍ŋ, ndu̍yɛ̍ a̍ nyɛ̄ o̍ nyɛ̄ o̍ di̍mu̍l 
nya̍ le̍ tōsāa̍, ō pīlɛ̍ bɛ̍ɛ̍ lā be̍ŋgā le̍ ndu̍ chūa̍a̍ le̍. 

12Nyɛ̄ o̍ nyɛ̄ sōndō dē, lā wā ni̍ŋ ndu̍ sɔ̄lāa̍ o̍ lɛ̄ŋnde̍ŋ nde᷅ŋ ni᷄ŋ. Lā tāŋgūl ni̍ŋ 
chīɛ̄īlā kɛ̄ndɛ̄ kɛ̍ndɛ̄la̍ŋ, mī lā wānu̍ŋ le̍ni̍ŋ. 

13Nāūwāā nyāa̍, a̍ chūīŋāā nyāa̍, a̍ sāa̍ nyāa̍, ā wā ni̍ŋ ku̍īyo̍ ta̍u̍ ta̍u̍, ndu̍yɛ̍ mī lā 
wa̍ nyɛ̄ sɔ̄lāa̍ sɔ̄lāa̍ ta̍u̍ ta̍u̍, ka̍ni̍ŋ hu̍mbo᷄ŋ a̍ ka̍ni̍ŋ si̍a̍ŋa᷄ŋ. Nyɛ̄ o̍ nyɛ̄ ō wā ni̍ŋ nya̍ 
chɛ̄lɔ̄ɔ̍ o̍ lɛ̄ŋnde̍ŋ nde᷅ŋ ni᷄ŋ, mī nyɛ̄m nyāa̍ŋ ŋ̄ kūi̍ kūīyo̍ pīla̍. 

14A̍ te̍le̍ŋ ko̍ŋ, kɔ̄l yōŋgāa̍ ō chō nya̍ lūɛ̄īyɔ̄ɔ̄ ni᷄ŋ, mī lā pūɛ̄ɛ̄nu̍ŋ a̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍, o̍ so̍li̍ nya̍ o̍ chɛ̄le̍ŋ ni᷄ŋ I̍chi̍pī nāa̍ nya̍ wa̍ o̍ sāŋgā bɛ̄ndōo̍ ni᷄ŋ nda̍ 
wo̍. 

15Ndu̍ so̍li̍ nya̍ lo̍ŋ ni̍, mbo̍ kēēkū a̍ nya̍ o̍ lɛ̄ŋndē po̍lte̍ bɛ̍ndūle̍ŋ wɔ̄ɔ̍ŋ wɔ̄ɔ̍ŋ nde̍ŋ 
ni᷄ŋ, lɛ̄ŋndē po̍lte̍ nɔ̍ kɛ̄ūwāā wɔ̄ɔ̍ŋ wɔ̄ɔ̍ŋnda̍ a̍ ŋge̍e̍ma̍a̍ le̍ŋ, mbo̍ hūŋ a̍ nya̍ 
na̍ŋnu᷄ŋ. O̍ lɛ̄ŋndē vēsɛ̍i̍le̍ bɛ̍ndūle̍ŋ lēŋ ni᷄ŋ nāa̍ māmɛ̄ŋ o̍ māmɛ̄ŋ mā cho̍ le̍ wa̍, 
mbo̍ tōsā mi̍ mɛ̄ŋnda̍ŋ mā fūlā o̍ pōū kālā ka̍lā bɛ̄ndōo̍ le̍ mī lā ko᷄l. 

16O̍ ko̍ŋ kɔ̍ɔ̍lī, o̍ lɛ̄ŋndē po̍lte̍ le̍ŋ ni᷄ŋ mɛ̄ɛ̍ yīa̍a̍ŋ mā kōma̍l nya̍, mbo̍ kē nya̍ 
ma̍nɛ̄i̍yo̍ mi̍ lā dīā, nyɛ̄ dīāā nya̍ a̍a̍ si̍nā bɛ̍ɛ̍ pa̍a̍ndū le̍ wo̍, ō fi̍nyāā nyāā ma̍māa̍ 
bɛ̍ɛ̍ nda̍ a̍a̍ si̍nā bɛ̍ɛ̍ le̍ wo̍. Ō tōsa̍ mu᷅ŋ kpo̍u̍ a̍ nya̍ le̍ mbō tōsa̍ mī kɔ̄ltā yōŋgāla̍ŋ 
lā fūla̍ nya̍ ni᷄ŋ, ndu̍yɛ̍ a̍ lē mbō tōfa̍ nya̍ kɔ̄lta̍ŋ, le̍ mī ndu̍ o̍o̍ to̍sa̍ mī nyɛ̄ o̍ nyɛ̄ 
ndu̍ o̍o̍ hu̍ŋ mɛ̍ɛ̍lū wā ō kɛ̄ndɛ̄ a̍ nya̍. 

17Le̍la̍ŋ lā mānda̍ŋ, yɔ̄ŋi̍ nya̍ yīya̍ŋ o̍ kɔ̄ltā nyāla̍ŋ ni᷄ŋ māā sūl o̍ sūl nya̍ nɔ̄, māā 
kpāāya̍ nyāa̍, a̍ dīāllūŋ nyāŋ ka̍la̍ŋ to̍sa̍ ni̍ mi̍ lā sɔ̄lā ndu̍. 

18Lā lōōnu̍ŋ a̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, mī lā sīna̍ māā ndu̍ ke̍ nya̍ kpāāyāa̍ 
ni̍, mi̍ lā sɔ̄lā sūl o̍ sūl nya̍ nɔ̄. Ō tōsa̍ he̍ī le̍ chɔ̄mndo̍ māā kpe̍ma̍ o̍ yi̍i̍ a̍ fi̍nyāā 
nyāā ma̍māa̍ wo̍, māā ō chō o̍ kpe̍ma̍ ko̍ŋ chōo̍. Ndu̍yɛ̍ pāa̍le̍ hāūle̍ŋ nde᷅ŋ bɛ̍ɛ̍ ō 
chō wɔ̄ lēchōo̍. 

19I̍ cho̍ nya̍ pāa̍le̍ hāūle̍ŋ nde᷅ŋ sīlāa̍ ō kālā ka̍lā, māā tē lā pūɛ̄ɛ̄nu̍ŋ a̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ pɛ̍, mī lā mūli̍ŋ nyɛ᷅m chēle̍ŋndo̍ŋ sōōlūūwo̍, ndu̍yɛ̍ mī lā 
sāāŋgi̍a̍l mu̍ŋ māā mɛ̄lɛ̄ka̍a̍ nyā pɛ̄, mɛ̄ɛ̍ lā sīna̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
nya̍ dīū. 

20Tē lā sōli̍ ndu̍ dīōm pɛ̍, ō chō nya̍ tɛ̄ɛ̄mbūū mɛ̄ɛ̍ o̍ tɛ̍ɛ̍mbūū ni̍ŋ lɛ̍ŋīī nya̍ sɔ̄ŋgā 
ni̍ŋ a̍ ndi̍ mī lā yēm nde̍ ve̍ yɛ̍.” 

Dītɔ̍nɔ̍mii̍̄ 9 

A̍ mɛɛ̄ ̍wāŋnda̍ Is̍ɔl̄ūɛī̄ nda̍ a̍a̍ so̍li ̍Mɛl̍ɛk̄a̍ dīōm yɛ ̍o̍kɔɔ̄ ̄
(Ɛ̍sɔ̍dɔ̍ɔ̄ 32:1-35) 

1Mi̍ Mūu̍sē o̍ di̍mī āā, “Wāŋnda̍ I̍sɔ̄lūɛ̄ī, lā ya᷄ŋ ya̍ nīla̍ŋ. Lā chō hūnɔ̄ɔ̍ Chɔ̍ɔ̍dāŋ 
nda̍ŋ tāŋɔ̄ɔ̍ mi̍ lā wa̍ kɔ̄la̍ŋ kāa̍la̍ cho̍ nya̍ lāchī la̍ŋ sōlīo̍o̍ o̍ lɛ̄ŋndē nya̍ chō kɔ̄la̍ŋ 
bīyɔ̄ɔ̍ le̍ŋ ni᷄ŋ. Kāa̍la̍ŋ nda᷅ŋ lā chō kāa̍la̍ bɛ̍ndū, ndu̍yɛ̍ lā chō kāa̍la̍ kpāāyāla̍ 
bɛ̍ndū, mi̍ lā hīāū nya̍. Chi̍e̍e̍ŋ kāa̍la̍ŋ nda᷅ŋ chi̍e̍e̍ŋ bɛ̍ndo᷄ŋ pīla̍ ŋ̍ cho̍ ni̍, ŋ̄ bālāā a̍ 
sāāsāla̍ ka̍lā ka̍lālā bɛ̄ŋnda̍ŋ kpɔ̍kɔ̍su̍, sāāsāla̍ŋ chɔ̄nɔ᷄ŋndo̍ lɛ̄ŋ mi̍ lā kūā le̍ ha̍la̍a̍ 
pīla᷄ŋndo̍. 

2Wānāa̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍, wānāā dīāllūŋ kālāā bɛ̄ndūa̍a̍ pīla̍ nda̍ chō 
ni̍, ā vīlɛ̄ī kpo̍lōŋ. Wāŋnda̍ ha̍ā o̍ pūlāle̍ A̍na̍kīle̍ŋ chōo̍ nda̍ fūla̍ ni̍, ku̍u̍ba̍nɔ̍ 
dīāllūŋ kālā bɛ̄ndōo̍. Lā tūēī mi̍ wāŋnda̍ dīmī a̍ wāŋnda̍ ha̍ā o̍kɔ̄ɔ̄ māā wānā o̍ 
wānā nɔ̍lā mā yēm nda̍ le̍. 

3Kɛ̍ ndu̍yɛ̍, lā chā ni̍ŋ mī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō si᷄m nya̍ lāchī, mbō wa̍ 
nya̍ kɔ̄la̍ŋ lāchī mɛ̄ɛ̍ yīŋndē bɛ̄ŋnde̍ŋ lē wā nu̍a̍ā kɔ̄la̍ŋ a̍ nyɔ̄ɔ̍ŋ tɛ̄ɛ̄mbūūwo̍ yɛ̍. Ō 
chō nda̍ yōmɔ̄ɔ̄ nya̍ lāchī, ndu̍yɛ̍ mbō tōsa̍ mī lā tōū nda̍, mī lā tɛ̄ɛ̄mbu̍u̍ nda̍ o̍ 
lēpīlɛ̍ ni᷄ŋ, mɛ̄ɛ̍ o̍ chu̍e̍l nya̍ būŋgɛ̄i̍ yɛ̍. 

4“Kɛ̍ ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄, o̍ to̍sa̍ pɛ̍ mī lā tōū kāa̍la̍ŋ nda᷅ŋ nya̍ lāchī, lā yi̍ya᷄ŋ 
o̍ kɔ̄ltā nyāla̍ŋ ni᷄ŋ mī lā dīmi̍ māā chōo̍ le̍ nya̍ chō wānāā sa̍kpō māā nyɛ̄ kōŋ te̍ 
Mɛ̄lɛ̄ka̍ Ya̍a̍wɛ̄ɛ̄ o̍ hi᷅ŋ a̍ nya̍ o̍ lɛ̄ŋnde̍ŋ nde᷅ŋ ni᷄ŋ mbo̍ hu᷄ŋ ke᷅ nya̍ le̍ŋ te̍. Ō cho̍ le̍ 
sa̍kpōyɛ̍ī nyā le̍. Lē mɛ̄ɛ̍ kāa̍la̍ŋ nda᷅ŋ lā chō kāa̍la̍ dɛ̍nɛ̍ wɔ̍ɔ̍ŋ yɛ̍, nyɛ̄ kōŋ o̍ cho̍ 
tōsā ni̍ mī lā tōū kāa̍la̍ŋ nda᷅ŋ. 

5Kɛ̍ ō cho̍ le̍ sa̍kpōyɛ̍ī nyā, kɛ̄lɛ̄ŋgāā mī lā wa᷄ wānāā kɛ̄ndɛ̄ le̍ o̍ cho̍ nya̍ lɛ̄ŋnde̍ŋ 
nde᷅ŋ kīo̍o̍ nyɛ̄ nyā le̍. Le̍ mɛ̄ɛ̍ kāa̍la̍ŋ nda᷅ŋ lā chō kāa̍la̍ dɛ̍nɛ̍ wɔ̍ɔ̍ŋ yɛ̍, nyɛ̄ kōŋ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō tōsā ni̍ mī lā tōū nda̍ nya̍ lāchī. Ndu̍yɛ̍ o̍ ko̍ŋ 
kɔ̍ɔ̍lī, būŋgɛ̄ī o̍ chu̍e̍l fi̍nyāā nyāā ma̍māa̍ E̍bīlāha᷅m a̍ Āa̍se̍, a̍ Che̍kɔ̍pū mbo̍ mēna᷄ŋ 
nde̍, ō yēēma̍ mbō lo̍ o̍ būŋgɛ̄ī kēŋ chōo̍. 

6Le̍la̍ŋ lā sīna̍ ndi̍ pɛ̄ŋgu̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ lɛ̄ŋndē kɛ̄ndɛ̄le̍ŋ nde᷅ŋ 
kīo̍o̍ le̍ sa̍kpōyɛ̍ī nyā le̍. Nya̍ wāŋnda̍ I̍sɔ̄lūɛ̄ī, wānāā bōlīī kālāa̍ nya̍ chō ni̍. 

7“Lā lōōnu̍ŋ nyɛ᷅ nya̍ tōsa̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ wo̍. Lā pu̍ɛ̍ɛ̍nu᷄ŋ a̍ mɛ̄ɛ̍ 
nya̍ tōsa̍ mbo̍ dūāūnu᷄ŋ tu̍mbe̍ a̍ nya̍ o̍ lɛ̄ŋndē po̍lte̍ŋ ni᷄ŋ yɛ̍ le̍. Chɔ̍ŋ a̍ mālɔ̄ɔ̄ nyāa̍ 

I̍chi̍pī, mbo̍ bīya᷅ŋ a̍ fūūlūū nyāa̍ na̍nu᷄ŋ o̍ fo̍ndāa̍ ho̍ō, wānāa̍ si̍mu̍l Mɛ̄lɛ̄ka̍ 
Ya̍a̍wɛ̄ɛ̍ wa̍ nya̍ chō ni̍. 

8O̍ Pēmbīī Sa̍a̍nāīve̍ bɛ̍ɛ̍, mi̍ lā tōsā mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nya̍, 
mbo̍ yēēmā bɛ̍ɛ̍ le̍ nya̍ tɛ̄ɛ̄mbūūwo̍ lo̍ŋ. 

9Mɛ̄ɛ̍ ya̍ I̍ he̍l o̍ pēmbēi̍ chōo̍ le̍ kɔ̄la̍ŋ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ o̍ yi̍i̍ a̍ nya̍, mbo̍ wā 
ō pōōnyīāā o̍ pōūtā yɛ̍ndɛ̍la̍ ti̍ɔ̍ɔ̍ŋnda̍ŋ chōo̍ wo̍ bīyɔ̄ɔ̍, mi̍ kɔ̍ chi̍ī pālɛ̍i̍ be̍le̍-hi̍ɔ̍ɔ̍lu̍ 
a̍ nyūmnda̍ŋ be̍le̍-hi̍ɔ̍ɔ̍lu̍ o̍ pēmbīī kēŋ chōo̍. Pālɛ̍i̍ ya̍ I̍ chi̍i̍ ke̍ŋ lo̍ŋ a̍ nyūmmā māŋ 
nde̍, ya̍ i̍i̍ di᷅ nyɛ̍ dīāā le̍, ya̍ i̍i̍ ko᷅l te̍. 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ pōūtā yɛ̍ndɛ̍la̍ ti̍ɔ̍ɔ̍ŋnda̍ŋ lā pōōnyīāā 
ndɔ̍ ndu̍ pi̍la̍ kɛ̍sɛ̍ kɛ̍sɔ̍ɔ̍ ō wa̍ lēchōo̍ la̍ŋ. Bōōndi̍i̍ nya̍ wa̍ ā dīīna᷄ŋ ku̍ndāa̍ o̍ 
pēmbīī kēŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ sūɛ̍i̍ nāa̍ nya̍ chūā mī lā tūɛ̄ī di̍ōm ndɔ̄ɔ̍ sūɛ̍i̍ 
o̍ yīŋnde̍ŋ ni᷄ŋ nde̍, nyɛ̄ o̍ nyɛ̄ o̍ so̍ō pāa̍le̍ le̍ŋ, ndu̍ wa̍ ō pōōnyīāā o̍ pōūtā yɛ̍ndɛ̍la̍ 
ti̍ɔ̍ɔ̍ŋndā lāŋ chōo̍ ni̍. 

11I̍ chi̍i̍ pālɛ̍i̍ be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍ o̍ pēmbīī kēŋ chōo̍. Pālɛ̍i̍ ke̍ŋ 
hīōūwɔ̄ɔ̍ a̍ nyūmmā māŋ, o̍ ko̍ŋ Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ pōūtā yɛ̍ndɛ̍la̍ ti̍ɔ̍ɔ̍ŋnda̍ŋ 
nda᷅ŋ ni̍, lā kpe̍ma̍ o̍ yi̍i̍ a̍ nya̍ wo̍ ō wa̍ ō pōōnyīāā lēchōo̍ la̍ŋ. 

12“Mī Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, ‘Chɔ̍ŋ mā tōl pēmbēi̍ chɔ̍chɔ̍, 
Mūu̍sē. Wānāā nūm a̍ ŋ̄ sōli̍ I̍chi̍pī ma̍ hūŋ a̍ nda̍ wa̍, ā tōsa̍ yɔ̄ŋ wɔ̄ɔ̍ŋndo̍, ā chīi̍ 
bɛ̍ɛ̍ fa̍ŋa᷄ŋ o̍ nɛ̄i̍ ya̍ I̍ chɔ̍m nda̍ le̍ mā wa̍ lēchōo̍ wo̍ chōo̍, o̍ chɔ̍chɔ̍ bɛ̍ndū ni᷄ŋ. Ā lo̍ 
o̍ ko̍ŋ ma̍ tōōsīāā nyɔ̄ɔ̍ a̍ ko̍o̍līi̍ŋ te̍e̍ŋgīa̍ŋ ma̍ wa̍ ndu̍ sōōlūūwo̍ māā mɛ̄lɛ̄ka̍ ndā.’ 

13“O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘I̍ mɛ̍ɛ̍nda̍ŋ wa᷅ŋnda̍ ha̍ā, mi̍ 
sa̍a̍lu᷄ŋ māā wānāā bōlīī kālāa̍ nda̍ chō ni̍. 

14Le̍la̍ŋ so̍li̍ na̍a̍ bāla̍ŋ tɛ̄ɛ̄ŋ na̍a̍ nda̍ā I̍ di̍ū nda̍, mī ba̍su̍ nda̍ tɛ̍ɛ̍ o̍ chi̍e̍ēŋndo̍ chōo̍, 
mī to̍sa̍ wānā o̍ wānā yi̍yāŋ ndɛ̍ bɛ̍ɛ̍ a̍ nda̍ o̍kɔ̄ɔ̄ le̍. O̍ ko̍ŋ kɔ̍ɔ̍lī, I̍ nɔ̍lā mī to̍sa̍ mī 
kāa̍le̍ che᷅le̍ŋ lē fūla̍ o̍ nūm ni̍ŋ, kāa̍le̍ wa᷅ le̍ bɛ̍ndū, ndu̍yɛ̍ mī lē nɔ̄ kpāāyāa̍ mbō 
hīōū nda̍ le̍ŋ.’ 

15“Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, o̍ di̍mu̍l la̍ sūɛ̍i̍ he̍ī, mi̍ ma̍lnu᷄ŋ mi̍ tu̍āl pēmbēi̍, yīŋnde̍ŋ 
lē wa̍ sānde̍i̍ o̍ pēmbēi̍ chōo̍ le̍nde̍ kpe̍e̍kpe̍i̍. Pōūtā yɛ̍ndɛ̍la̍ ti̍ɔ̍ɔ̍ŋndā Mɛ̄lɛ̄ka̍ 
Ya̍a̍wɛ̄ɛ̄ o̍ po̍o̍nyi̍a̍a̍ kpe̍ma̍ o̍ yi̍i̍ a̍ nya̍ wo̍ lēchōo̍ la̍ŋ lā wa̍ ya̍ o̍ lābā vēllāa̍ vēllē. 

16Mɛ̄ɛ̍ ya̍ I̍ to᷅l pēmbēi̍, mi̍ mɛ̍ɛ̍nda᷄ŋ nyɛ᷅ nya̍ wa̍ chōo̍ wo̍, mi̍ cha᷅ māā nya̍ wāŋnda̍ 
I̍sɔ̄lūɛ̄ī, lā tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, le̍ nāūwo̍ tūūlāa̍ a̍ 
ko̍o̍līi̍ te̍e̍ŋgīɛ̍i̍ mī lā sōōlu̍u̍ ndu̍ māā mɛ̄lɛ̄ka̍ nyā. Nɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m nya̍ 
le̍ mī lā wa̍ lēchōo̍ wo̍, mi̍ lā kēlēŋā bɛ̍ɛ̍ fa̍ŋa᷄ŋ o̍ nɛ̄ī ko̍ŋ chōo̍ o̍ chɔ̍chɔ̍ bɛ̍ndū ni᷄ŋ. 

17O̍ ko̍ŋ, nya̍ o̍ hɔ̄l lo̍ŋ, mi̍ vi̍ɔ̄l pōūtā yɛ̍ndɛ̍la̍ ti̍ɔ̍ɔ̍ŋndā lāŋ lɛ̄ŋ ndo̍ŋ, mi̍ lā pēsī 
kpo̍u̍. 

18-20O̍ ko̍ŋ kɔ̍ɔ̍lī, mi̍ hi̍nī vɛ̄lɛ̄ lɛ̄ŋ ndo̍ŋ sa̍kpō o̍ dēmbōo̍ chōo̍ Mɛ̍lɛ̄ka̍ Ya̍a̍wɛ̄ɛ̍ lāchī, 
mi̍ wa᷅ ndu̍ pīɛ̄īyo̍ le̍ nya̍, mɛ̄ɛ̍ ya̍ I̍ to̍sa̍ o̍ tāse̍la̍ ndɔ̄ɔ̍ yɛ̍. Le̍ pālɛ̍i̍ be̍le̍-hi̍ɔ̍ɔ̍lu̍ a̍ 
nyūmnda̍ŋ be̍le̍-hi̍ɔ̍ɔ̍lu̍ I̍ cho̍ ndu̍ īhīni̍ la̍chi̍ lo̍ŋ, I̍ di᷅ nyɛ̍ dīāā le̍, I̍ ko᷅l te̍. Sīōōŋnde̍ 

wa̍ ya̍, māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ tu̍mbe̍ dɔ̍u̍nɔ᷄ŋ o̍ ka̍lā ka̍lā a̍ nya̍ ndu̍yɛ̍ a̍ E̍lɔ̄ŋ, 
mbō tɛ̄ɛ̄mbu̍u̍ nya̍, fo̍ndōle̍, le̍ dɛ̍nɛ̍ wɔ̍ɔ̍ŋ bɛ̄ndū nya̍ tōsa̍ a̍ ndu̍ wo̍, ndu̍ yɔ̍nūŋ ni̍ 
māā nyɛ̍ bɛ̍nda̍ ndu̍ o̍ hɔ̄l te̍ wo̍ tōsāa̍, ō to̍sā mbō dɔ̄ɔ̄nu᷄ŋ tu̍mbe̍ a̍ nya̍ wo̍. Mi̍ 
pi̍ɛ̍ī Mɛ̄lɛ̄ka̍ le̍ nya̍ ndu̍yɛ̍ a̍ le̍ E̍lɔ̄ŋ māā pāāndū, ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī 
pīɛ̄īlē nīle̍ŋ, mbo̍ mūlī ya̍ dīōm. 

21O̍ ko̍ŋ kɔ̍ɔ̍lī, mi̍ chu̍ā nāū fɔ̍ŋndɔ̍ nya̍ tūūla̍ ko̍ŋ māā mɛ̄lɛ̄ka̍ nyā mbo̍ tōsā mi̍ lā 
sīmnu᷄ŋ wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄llo̍, mi̍ ma᷅l ndu̍ o̍ yīŋ. Mi̍ pe̍sī pēsī ndu̍, 
ndu̍yɛ̍ mi̍ chu̍ī ndu̍ mu̍lu̍lu̍ māā lāpūl. O̍ ko̍ŋ kɔ̍ɔ̍lī, mi̍ chu̍ā nyɛ̄ ya̍ I̍ chu̍i̍ ko̍ŋ māā 
lāpūl lo̍, mi̍ kɔ̍ vi̍o̍ū o̍ pēē pɔ̍mbɔ̍ ndu̍ o̍o̍ cha᷅ŋ o̍ pēmbēi̍ yo̍. 

22“Ndu̍yɛ̍ o̍ ko̍ŋ kɔ̍ɔ̍lī, le̍nde̍ ko̍ni̍ nya̍ tōsa̍ a̍ Mɛ̄lɛ̄ka̍ Ya̍a̍wɛ̄ɛ̄, Ta̍bɛ̍lūā, a̍ Ma̍sāā, a̍ 
Kībīlɔ̄tī Hāta̍a̍vāā ni̍. Lo̍ŋ bɛ̍ɛ̍ mi̍ lā tōsā mbo̍ dūāūnu᷄ŋ tu̍mbe̍ a̍ nya̍. 

23O̍ ko̍ŋ kɔ̍ɔ̍lī, bōōndi̍i̍ nya̍ wa̍ Ka̍dɛ̍sī Ba̍a̍nīāā ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl nya̍ 
le̍ mī lā kūɛ̄ mī lā kɔ̍ bi̍ī lɛ̄ŋndē o̍ cho̍ nya̍ kīo̍o̍ le̍ŋ. Kɛ̍ lo̍ŋ bɛ̍ɛ̍ mi̍ lā kɛ̄ɛ̄ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm. Lā nɔ̄la̍ mī lā dɔ̄ū lāāla᷄ŋ nyāa̍ o̍ ndu̍ ni̍ŋ te̍, kɛ̄lɛ̄ŋgāāle̍ 
ni᷅ŋ te̍, mī lā tūsi̍ŋ o̍ dīōm ndɔ̄ɔ̍ bɛ̄ŋgu̍. 

24Wāŋnda̍ I̍sɔ̄lūɛ̄ī, chɔ̍ŋ a̍ te̍le̍ŋ ya̍ I̍ si̍na̍ nya̍ wo̍, mbo̍ bīī a̍ pāa̍le̍ hāūle̍ŋ nde᷅ŋ, I̍ 
si̍nā nya̍ māā wānāa̍ si̍mu̍l Mɛ̄lɛ̄ka̍ Ya̍a̍wɛ̄ɛ̍ wa̍ nya̍ chō ni̍. 

25“Mɛ̄ɛ̍ nya̍ tōsa̍ yɔ̄ŋ wɔ̄ɔ̍ŋ kōŋ a̍ Mɛ̄lɛ̄ka̍ Ya̍a̍wɛ̄ɛ̄, mi̍ hi̍nī lɛ̄ŋ sa̍kpō o̍ dēmbōo̍ 
chōo̍ Mɛ̍lɛ̄ka̍ lāchī le̍ mī pi̍ɛ̍i̍ ndu̍ le̍ nya̍, fo̍ndōle̍, mi̍ si̍nā māā Mɛ̄lɛ̄ka̍ ndu̍ o̍o̍ chi̍i̍ 
ni᷅ŋ kɛ̄ɛ̄sīāā le̍ nya̍ dīūwo̍. 

26Mi̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ a̍a̍, ‘O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, tɛ̍ɛ̍mbūū 
wānāā nūmnda̍ ha̍ā le̍. Nyɛ̄m nu᷄m ŋ̄ki̍ɔ̍ɔ̍ŋ wāŋnda̍ ha̍ā ā chō ni̍, wānāā ŋ̄ bāŋa̍ ha̍ā 
o̍ chɛ̄le̍ŋ ni᷄ŋ I̍chi̍pī ma̍ sōlī nda̍ lo̍ŋ a̍ kpāāyā nu̍m bɛ̄ndōo̍, ndu̍yɛ̍ a̍ dīāllūŋ nūm 
ka̍la᷄ŋ nda̍. 

27Lo̍o̍nu̍ŋ a̍ bu̍ɛ̍i̍yāā nūmnda̍ E̍bīlāha᷅m, a̍ Āa̍se̍, a̍ Che̍kɔ̍pū. Pu̍u̍lu᷄ŋ wa᷅ŋnda̍ ha̍ā 
le̍ bōllē ndāle̍ ka̍lāle̍ŋ, a̍ dɛ̍nɛ̍ ndā wɔ̍ɔ̍ŋndo̍, ndu̍yɛ̍ a̍ yɔ̄ŋndā ndāla̍ wɔ̍ɔ̍ŋnda̍ŋ te̍. 

28Tē a̍ tɛ̍ɛ̍mbu̍u̍ wāŋnda̍ ha̍ā pɛ̍, wāŋnda̍ I̍chi̍pī a̍ cho̍ dīmī āā, “Mbɔ̄ būmbāa̍ 
Mɛ̍lɛ̄ka̍ Ya̍a̍wɛ̄ɛ̄ o̍ bu̍mba̍ le̍ kɔ̄la̍ŋ a̍ wānāā ndūa̍a̍ o̍ lɛ̄ŋndē o̍ chu̍e̍l nda̍ būŋgɛ̄i̍ le̍ŋ 
ni᷄ŋ ni̍, ɔ̄ɔ̄ yɛ̄le̍ŋ o̍ tu̍l nda̍ ni̍, nyɛ̄ kōŋ o̍ ke̍i̍ a̍ nda̍ o̍ po̍li̍ ko̍ŋ ni᷄ŋ ni̍, le̍ mbō kɔ̍ di̍ū 
nda̍.” 

29Ndu̍yɛ̍ wānāā nūmnda̍ wāŋnda̍ ha̍ā ā chō ni̍, Mɛ̄lɛ̄ka̍ Ya̍a̍wɛ̄ɛ̄, nyɛ̄m nu̍m ŋ̄ki̍ɔ̍ŋ. 
Nu᷄m so̍li̍ nda̍ o̍ chɛ̄le̍ŋ ni᷄ŋ I̍chi̍pī a̍ kpāāyā nu̍m bɛ̄ndōo̍, ndu̍yɛ̍ a̍ dīāllūŋ nūm 
ka̍la᷄ŋ ni̍.’ ” 

Dītɔ̍nɔ̍mii̍̄ 10 

Mɛl̄ɛk̄a̍ ke̍ vɛl̄ɛ ̄Mūu̍sē sāwāla̍ tɔ ̍la̍ŋ 
(Ɛ̍sɔ̍dɔ̍ɔ̄ 34:1-10) 

1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “A̍ te̍le̍ŋ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mūl la̍ āā, ‘Bɛ̍ɛ̍ndi̍a̍a̍ vɛ̍lɛ̄ pōūtā yɛ̍ndɛ̍la̍ŋ lā tīɔ̍ɔ̍ŋ, mɛ̄ɛ̍ lā tāse̍la̍ŋ lā wa̍ yɛ̍, o̍ ko̍ŋ 
kɔ̍ɔ̍lī, mā ko̍ma̍l la̍ pēmbēi̍ chōo̍ na̍nu᷄ŋ a̍ la̍ŋ. Ndu̍yɛ̍ mā to̍o̍si̍a̍a̍ vɛ̍lɛ̄ kɔ̍fū yɔ̄mndo̍ 
le̍ pōūtā yɛ̍ndɛ̍la̍ŋ ndāŋ dɔ̄wɔ̄ɔ̍ lēni᷄ŋ. 

2Nyɛ̄ o̍ nyɛ̍ wa̍ ō pōōnyīāā o̍ pōūtā yɛ̍ndɛ̍la̍ ti̍ɔ̍ɔ̍ŋndā tāse̍la̍ ŋ̄ pēsi̍ la̍ŋ chōo̍, I̍ cho̍ 
ndu̍ mīŋgī pōōnyīāā kpo̍u̍ o̍ pōūtā yɛ̍ndɛ̍la̍ ŋ̄ chō la᷅ŋ bɛ̄ɛ̄ndīāā la̍ŋ chōo̍. O̍ ko̍ŋ 
kɔ̍ɔ̍lī, mā chu̍a̍ pōūtā yɛ̍ndɛ̍la̍ŋ nda᷅ŋ mā dɔ̄ū la̍ŋ o̍ kɔ̍fū ŋ̄ chō ko̍ŋ to̍o̍sīāā wo̍ ni᷄ŋ.’ 

3“O̍ ko̍ŋ, mi̍ to̍o̍sīāā kɔ̍fōo̍ a̍ yɔ̄m āke̍e̍sīāā wo̍, ndu̍yɛ̍ o̍ ko̍ŋ kɔ̍ɔ̍lī, mi̍ bɛ̍ɛ̍ndīāā 
pōūtā yɛ̍ndɛ̍la̍ ti̍ɔ̍ɔ̍ŋndā lāŋ mɛ̄ɛ̍ lā tāse̍la̍ŋ lā wa̍ yɛ̍, ndu̍yɛ̍ mi̍ he᷅l a̍ la̍ŋ o̍ bā o̍ 
pe̍mbēi̍ chōo̍. 

4O̍ ko̍ŋ kɔ̍ɔ̍lī, nyɛ̄ o̍ nyɛ̍ wa̍ ō pōōnyīāā o̍ pōūtā yɛ̍ndɛ̍la̍ ti̍ɔ̍ɔ̍ŋndā tāse̍la̍ŋ chōo̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgī ndu̍ pōōnyīāā kpo̍u̍ o̍ pōūtā yɛ̍ndɛ̍la̍ ti̍ɔ̍ɔ̍ŋndā ya̍ I̍ 
bɛ̍ɛ̍ndi̍a̍a̍ la᷅ŋ nda̍ŋ chōo̍, ndu̍ yɔ̍nūŋ ni̍, māā sāwāla̍ tɔ̍la̍ o̍ to̍mbo̍la̍l nya̍ bōōndi̍i̍ 
nya̍ wa̍ ā dīīna᷄ŋ ku̍ndāa̍ o̍ pēmbēi̍ bɛ̄ŋgu̍ mi̍ dīōm ndɔ̄ɔ̍ ō wā sūɛ̍i̍ pēmbēi̍ chōo̍ o̍ 
yīŋndē bɛ̄ŋnde̍ŋ ni᷄ŋ ndo̍ la̍ŋ. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍ā sāwāla̍ la̍ŋ 
mbo̍ mīŋgī ya̍ la̍ŋ kē. 

5Mi̍ bi̍ī pōūtā yɛ̍ndɛ̍la̍ sāwāla̍ŋ ndāŋ lā wa̍ lā pōōnyīāā lēchōo̍ la̍ŋ, mi̍ tu̍āl pēmbēi̍ 
a̍ la̍ŋ. O̍ ko̍ŋ kɔ̍ɔ̍lī, mi̍ du̍a̍ū pōūtā yɛ̍ndɛ̍la̍ nda᷅ŋ o̍ kɔ̍fu̍ ya̍ I̍ to̍o̍si̍a̍a̍ ko̍ŋ ndo̍ ni᷄ŋ, 
mi̍ lā wā lā kɛ̄sīāā lēni᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ yɛ̍.” 

Ā pīɔm̍ E̍lɔŋ̄ ndo̍ o̍kɔɔ̄ ̄

(6O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ fa̍ŋa᷄ŋ o̍ so̍o̍ŋnda̍ māmɛ̄ŋndā wāŋnda̍ Cha̍a̍ka᷅ŋ, 
ma̍ kūā Mo̍sɛ̍lūāā. Lo̍ŋ E̍lɔ̄ŋ vi᷅ ni̍, ndu̍yɛ̍ ma̍ chɔ̄ ndu̍ lo̍ŋ. O̍ ko̍ŋ kɔ̍ɔ̍lī, mi̍ Ɛ̄li̍a̍a̍sā, 
po̍ ndɔ̄ o̍ mi̍i̍ŋgū māsa̍ wānāā sōlīāā lāsa̍lāa̍ o̍ fōōfo̍ ndɔ̄ɔ̍. 

7O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ma᷅l vɛ̄lɛ̄ lo̍ŋ ma̍ kūā Kūdīkɔ̍ndāā. Ma̍ cha᷄ŋ vɛ̍lɛ̄ 
lo̍ŋ ma̍ kūā o̍ fo̍ndāŋndo̍ dīōla̍ŋ āā Chōtība̍tāā, fo̍nda᷄ŋ nɔ̍ pēēla̍ pɔ̍mbɔ̄la̍ŋ ta̍u̍ ta̍u̍ 
wo̍. 

8A̍ te̍le̍ŋ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍lī yu̍ŋgu̍ Li̍va̍īyo̍ māā nda̍ nɔ̍ ni̍ mā wa̍ kɔ̄la̍ŋ 
a̍ kɔ̍fū kpe̍ma̍ Mɛ̍lɛ̄ka̍ Ya̍a̍wɛ̄ɛ̄ wo̍. Ndu̍yɛ̍ māā nda̍ ko̍ nda̍ a̍a̍ nɔ̍ vɛ̄lɛ̄ ni̍, mī nda̍ a̍a̍ 
sa̍a̍ŋgi̍a̍l Mɛ̍lɛ̄ka̍ Ya̍a̍wɛ̄ɛ̄, le̍ wāa̍ sa̍lāla̍ŋ sōlīo̍o̍ o̍ ndu̍ lo̍. O̍ ko̍ŋ kɔ̍ɔ̍lī, nda̍ ko̍ni̍ nda̍ 
a̍a̍ nɔ̍ vɛ̄lɛ̄ ni̍ mi̍ nda̍ a̍a̍ dɔ̍ū wāŋnda̍ sa̍lā a̍ dīōla̍ŋ Mɛ̍lɛ̄ka̍ Ya̍a̍wɛ̄ɛ̄ la̍ŋ. Ndu̍yɛ̍ a̍ 
pāa̍le̍ hāūle̍ŋ nde᷅ŋ bɛ̍ɛ̍, wa̍lta̍ ndāla̍ŋ la̍ cho̍ la̍ŋ ni̍. 

9Nyɛ̄ ko̍ŋ to̍sa̍ ni̍ yu̍ŋgu̍ Li̍va̍īyo̍ nda̍ sɔ̄la̍ le̍lɛ᷅ŋ o̍ lēlɛ̄ŋ māā yu̍ŋgu̍la̍ŋ I̍sɔ̄lūɛ̄ī lā pīlɛ̍ 
la̍ŋ te̍. Nda̍ nda̍ nyɛ̄m nda̍ŋ ki̍ɔ̍ɔ̍ŋ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, mɛ̄ɛ̍ ndu̍ Mɛ̍lɛ̄ka̍ pīla̍ o̍ 
chu̍e̍l nda̍ būŋgɛ̄i̍ yɛ̍.) 

10Mi̍ Mūu̍sē o̍ di̍mī āā, “Bōōndi̍i̍ ya̍ I̍ mi̍i̍ŋgu̍ pēmbēi̍ chōo̍ a̍ pōūtā yɛ̍ndɛ̍la̍ di̍i̍ŋ 
ndɔ̄ la̍ŋ nde̍, le̍ pālɛ̍i̍ vɛ̄lɛ̄ be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍ I̍ wa̍ pēmbēi̍ chōo̍ 
lo̍ŋ, mɛ̄ɛ̍ ya̍ I̍ to̍sa̍ o̍ tāse̍la̍ ndɔ̄ɔ̍ yɛ̍ ko̍ni̍, I̍ wa̍ Mɛ̍lɛ̄ka̍ Ya̍a̍wɛ̄ɛ̍ nyɔ̄ɔ̄lōo̍ le̍ nya̍. 
Ndu̍yɛ̍ mi̍ Mɛ̄lɛ̄ka̍ tūɛ̄ī vɛ̄lɛ̄ pīɛ̄īlē nīle̍ŋ. Mbo̍ kɛ̄ɛ̄sīāā māā ō cho̍ lɛ̍ nya̍ tɛ̄ɛ̄mbūū le̍. 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄, o̍ di̍mūl la̍ āā, ‘Si̍m wa᷅ŋnda̍ I̍sɔ̄lūɛ̍i̍ lāchī, mī lā 
hīōū lāchī a̍ kɔ̄la̍ŋ le̍ mī lā kɔ̍ bi̍ī lɛ̄ŋndē ya̍ I̍ chu̍e̍l fi̍nyāā nyāā ma̍māa̍ būŋgɛ̄i̍ le̍ 
nda̍ kīo̍o̍ le̍ŋ.’ ” 

Nyɛ ̄Mɛl̄ɛk̄a̍ yēēma̍ māā Is̍ɔl̄ūɛi̍y̍a̍ ā tōsa̍ wo̍ 
12Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Le̍la̍ŋ wāŋnda̍ I̍sɔ̄lūɛ̄ī, nyɛ̄ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō yēēma̍ nya̍ o̍ ŋ̄dīāl tu̍ŋ ndo̍ cho̍ ho̍ō ni̍. Ō yēēma̍ mī lā ke̍ 
ndu̍ bɛ̄ɛ̄le̍ŋ, ndu̍yɛ̍ mī lā wa̍ o̍ nɛ̄i̍ ndɔ̍ o̍ ye̍e̍ma̍ nya̍ mī lā wa̍ chōo̍ wo̍ chōo̍, o̍ ko̍ŋ 
kɔ̍ɔ̍lī, mī lā kāāla̍ ndu̍, ndu̍yɛ̍ mī lā sāāŋgi̍a̍l ndu̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ a̍ 
kɔ̄ltā nyāla̍ŋ kpo̍u̍, ndu̍yɛ̍ mī lā wa̍ yīya᷄ŋndo̍ a̍ ndu̍ o̍kɔ̄ɔ̄ le̍ te̍le̍ŋ o̍ te̍le̍ŋ. 

13O̍ ko̍ŋ kɔ̍ɔ̍lī, sāwāla̍ ndɔ̄la̍ ya̍ I̍ cho̍ nya̍ la᷅ŋ hāū di̍mu̍llo̍, ndu̍yɛ̍ a̍ pɛ̄ɛ̄kūlā ndɔ̄la̍ŋ 
le̍ dɛ̍nɛ̍ nyā kɛ̍ndɔ̄ɔ̍ la̍ŋ, o̍ yēēma̍ mī lā wa̍ la̍ŋ chūa̍a̍ le̍ te̍le̍ŋ o̍ te̍le̍ŋ. 

14Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ha̍la̍a̍ chōo̍ cho̍o̍ bɛ̍ɛ̍, ndu̍yɛ̍ a̍ nyɛ̄ o̍ nyɛ̍ cho̍ lēni᷄ŋ 
ndu̍ nɔ̍ ni̍. Chi̍e̍ēŋndo̍ ho̍ō kpo̍u̍, ndu̍yɛ̍ a̍ nyɛ̄ o̍ nyɛ̍ cho̍ lēni᷄ŋ, le̍ ndu̍ la̍ cho̍ kpo̍u̍ 
ni̍. 

15Kɛ̍ a̍ ko̍ŋ kpo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ cha᷅ fi̍nyāā nyāā ma̍māa̍ nyīnā ta̍u̍ ndu̍yɛ̍ 
mbo̍ kāālā nda̍ ta̍u̍. Wāŋnda̍ o̍ chi̍e̍ēŋndo̍ ni᷄ŋ tɛ̍ɛ̄ŋ kpo̍u̍ mbo̍ lō o̍ ko̍ŋ mbo̍ hɛ̄lī 
nya̍ fu̍la̍ o̍ pūlāle̍ fi̍nyāā nyāā ma̍māā kāŋ chōo̍ wa̍ mbo̍ sīīŋgūū nya̍ wānāā ndɔ̄. 
Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍, wānāā ndūa̍a̍ nya̍ chō ni̍. 

16Le̍la̍ŋ lā dīndi̍ kɔ᷅ltā nyāla̍ŋ, ndu̍yɛ̍ mī lā ma᷄l bōllē kālāle̍ŋ tōsāa̍. 

17Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ Mɛ̄lɛ̄ka̍ hi̍o̍ū kpo̍u̍ wo̍ o̍ cho̍ ni̍. Māsā hi̍o̍ū māsāa̍ 
kpo̍u̍, ndu̍yɛ̍ mi̍ kpāāya̍ ndɔ̄ɔ̍ ō hīāū kpāāyā o̍ kpāāyā wo̍, ō wānā o̍ wānā nɔ̍ mā 
nɔ̄ sīōōŋīī ndūɛ̍i̍ yo̍ o̍ cho̍ ni̍. Mɛ̄lɛ̄ka̍ chɔ᷅m yɛ̍ yɛ̍ ŋ̍wa᷅ŋ tɛ̄ɛ̄ŋ te̍ wo̍ o̍ cho̍ ni̍, Mɛ̄lɛ̄ka̍ 
bi̍ī lu̍ɛ̍i̍yɔ̄ɔ̄ ni᷄ŋ wa̍nā o̍ bā le̍. 

18Vīi̍ya̍a̍ nɔ̍ lɛ̍ ŋ̄fi̍nyā le̍ wa̍ ni̍, a̍ wāŋ lāāndūāā pīāāndūāā ndāa̍ ā vī, ā nɔ̍ lɛ̍ 
ŋ̄pīāāndū le̍ wa̍, ndu̍ su̍ŋgū le̍ nda̍ ni̍, mbō tōsa̍ mī wāŋnda̍ ā bīī nda̍ o̍ nɛ̄ī sa̍kpōo̍ 
chōo̍. Wānāā lēkāa̍wa̍a̍ cho̍ bɛ̍ɛ̍ wa̍nāā ndūa̍a̍ tɛ̄ɛ̄ŋ nda̍, mbō lo̍ o̍ ko̍ŋ mbō kāāla̍ 
nda̍ mbō ke̍ nda̍ nyɛ̄ dīa̍a̍ a̍ nyɛ̄ chūɛ̄ɛ̄na᷄ŋndo̍ le̍ te̍le̍ŋ o̍ te̍le̍ŋ. 

19Le̍la̍ŋ nya̍ bɛ̍ɛ̍ lā chɔ᷄m wa̍nāā lēkāa̍wa̍a̍ cho̍ nya̍ tɛ̄ɛ̄ŋ nda̍ kāālāa̍, kāni̍ fo̍ndōle̍ 
nya̍ bɛ̍ɛ̍ le̍nde̍ ko̍ni̍ nya̍ wa̍ sīndɛ̄ mīālla̍ o̍ lɛ̄ŋndē I̍chi̍pīle̍ŋ ni᷄ŋ ni̍. 

20Lā ke̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ bɛ̄ɛ̄le̍ŋ, ndu̍yɛ̍ mī lā sāāŋgi̍a̍l ndu̍, ndu̍ pīlɛ̍ 
kpe̍. Lā wa̍ sa̍kpō ndu̍ o̍ hɔ̄l. Ndu̍yɛ̍ tē lā wa̍ ībūŋgā o̍ ībūŋgā chūā pɛ̍, o̍ dīōlā 
ndɔ̄la̍ŋ la̍ŋ pīlɛ̍ kpe̍ nya̍ nɔ̄ ni̍ mī lā mēna̍ŋ. 

21Mɛ̍lɛ̄ka̍ nɔ̄ ni̍ mbō sɔ̄la̍ sāŋgālāa̍. Ndu̍ cho̍ Mɛ̄lɛ̄ka̍ nyāa̍ ni̍. Ndu̍yɛ̍ nya̍ pi̍la̍ lā chē 
a̍ hɔ̄ltā nyāla̍ŋ pɛ̍ɛ̍ŋ sɔ̍ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ le̍ nya̍ wo̍ŋ. 

22Fi̍nyāā nyāā ma̍māa̍, a̍ ku̍ɛ̄ sīndɛ̄ I̍chi̍pī wa̍, ŋ̄wāŋ be̍le̍-ŋɔ̍mmɛ̍ū ko̍ni̍ nda̍ wa̍ ni̍. 
Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsā mi̍ lā kūī ni᷅ŋ, to̍fa̍ wɔ̍ ko̍ mɛ̄ɛ̍ lōo̍ŋ ŋ̄ 
chō nu̍a̍ā o̍ ha̍la̍a̍ ni᷄ŋ cho̍o̍ cho̍o̍ ŋ̄ chu̍ū chɔ᷅m te̍ yɛ̍.” 

Dītɔ̍nɔ̍mii̍̄ 11 

A̍ sɔɔ̄ŋ̍ kpāāyāŋ bɛn̄dūŋ Mɛl̄ɛk̄a̍ Ya̍a̍wɛɛ̄ ̄o̍ to̍sa̍l Is̍ɔl̄ūɛi̍y̍a̍ ma̍ chā wo̍ŋ o̍kɔɔ̄ ̄
1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Wāŋnda̍ I̍sɔ̄lūɛ̄ī, lā kāāla̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍. Nyɛ̄ o̍ nyɛ̄ sāwāla̍ ndɔ̄la̍ŋ, ndu̍yɛ̍ a̍ pɛ̄ɛ̄kūlā ndɔ̄la̍ŋ lā dīmi̍ 
le̍ tōsāa̍, lā wa̍ ndu̍ tōsāa̍ le̍ te̍le̍ŋ o̍ te̍le̍ŋ. 

2Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ a̍ nya̍ bōōndi̍i̍ o̍ wa̍ nya̍ sīlāa̍ ve̍, lā lōōnu̍ŋ ndu̍ 
pāa̍le̍ hāūle̍ŋ nde᷅ŋ. Nya̍ ya̍ I̍ cho̍ ha̍ā sūɛ̍i̍ nāa̍ nya̍ chūā wa̍, nya̍ che᷅ sɔ̄ɔ̍ŋ mu̍ŋ o̍ 
yɔ̄nɔ᷄ŋndo̍ ni̍, ndu̍yɛ̍ mi̍ lā sīnā mu̍ŋ, ō cho̍ chu̍a̍u̍wāā nyāa̍ le̍. Nya̍ pi̍la̍ la̍ chē mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m kpāāya̍ ndɔ̄ bɛ̍ndōo̍ yɛ̍. Lā chē kpāāya̍ ndɔ̄ɔ̍ a̍ dīāllūŋ ndɔ̄ŋ 
ka̍la᷄ŋ. 

3Lā chē sɔ̄ɔ̍ŋ kɔ̄ndɔ̄fi̍li̍ŋ bɛ̄ndo̍ŋ a̍ sɔ̄ɔ̍ŋ ka̍a̍ma᷅ŋ o̍ to̍sa̍ a̍ māsā bɛ̍ndōo̍ I̍chi̍pī, 
ndu̍yɛ̍ a̍ lɛ̄ŋndē I̍chi̍pīle̍ŋ kpo̍u̍ wo̍ŋ. 

4Lā chē nyɛ̄ o̍ to̍sa̍ a̍ pūa̍a̍ chɔ̄ūwa̍ I̍chi̍pī ndu̍yɛ̍ a̍ su̍a̍a̍ ndāa̍, o̍ ko̍ŋ kɔ̍ɔ̍lī, a̍ nyɛ̄lā 
ndāla̍ nya̍a̍na᷄ŋnda̍ su̍a̍a̍ ā nāŋ nda̍ŋ ndo̍. Bōōndi̍i̍ nda̍ wa̍ nya̍ kīlta̍ŋ kɔ̄ɔ̄lī le̍ nya̍ 
bīyɔ̄ɔ̍ ve̍, lā chē mɛ̄ɛ̍ o̍ to̍sa̍ mi̍ mɛ̄ŋnda̍ŋ o̍ Pēe̍ Mɛ̄ŋmā Īhɛ᷄l si̍a̍ŋāa̍ mā kūmbū nda̍ 
mu̍lɛ̄ yɛ̍. Mi̍ Mɛ̄lɛ̄ka̍ tūsī lɛ̄ŋndē I̍chi̍pīle̍ŋ nyɛ̄ pālāa̍ chōo̍ mbo̍ tōsā a̍ pāa̍le̍ hāūle̍ŋ 
nde᷅ŋ bɛ̍ɛ̍, lɛ̄ŋndē I̍chi̍pīle̍ŋ lē nɔ̍ kpa̍a̍yā o̍ kpāāyā le̍. 

5O̍ ko̍ŋ kɔ̍ɔ̍lī, nyɛ̄ o̍ nyɛ̄ o̍ to̍sa̍l nya̍ chɔ̍ŋ a̍ bōōndi̍i̍ nya̍ wa̍ o̍ lɛ̄ŋndē po̍lte̍ŋ ni᷄ŋ 
nde̍, ha̍a̍a̍ mi̍ lā fūūlūū o̍ fo̍ndāa̍ ho̍ō, nya̍ pi̍la̍ lā chē. 

6Nya̍ pi̍la̍ lā lōōnu̍ŋ nyɛ᷅ o̍ to̍sa̍ a̍ De̍tāŋ nda̍ A̍bi̍lūām ndo̍, nda̍ yɔ̍nūŋ ni̍ māā pūa̍a̍ 
Ɛ̄li̍a̍a̍bī wa̍, wānā wa̍ā o̍ yu̍ŋgu̍ Lūbɛ᷅ŋ ndo̍ chōo̍. Nya̍ I̍sɔ̄lūɛ̍i̍ya̍ kpo̍u̍ o̍ hɔ̄l, mbo̍ 
tōsā mi̍ lɛ̄ŋnde̍ŋ lē kūmbi᷄ŋ, pūa̍a̍ ŋi̍ɔ̍ɔ̍ŋāā kāŋ ni̍, yu̍ŋgu̍la̍ ndāla̍ŋ ni̍, a̍ tɛ̍ndīi̍la̍ 
ndāla̍ mālɔ̄ la̍ŋ, a̍ bu̍ɛ̍i̍yāā ndāa̍ lātūlu̍, ndu̍yɛ̍ a̍ chɔ̄lūāā ndāa̍, ma̍ tūāl o̍ lɛ̄ŋnde̍ŋ 
bɛ̄ŋgu̍, nda̍ kpo̍u̍, mi̍ lɛ̄ŋnde̍ŋ lē kūmbū nda̍. 

7Sɔ̄ɔ̍ŋ kpāāyāŋ bɛ̍ndūŋ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mu᷅ŋ ndo̍ŋ kpo̍u̍, nya̍ o̍ hɔ̄l o̍ to̍sa̍ 
mu̍ŋ ni̍, mi̍ lā chā.” 

Sa̍lālā Mɛl̄ɛk̄a̍ ndūāū niŋ̍ wa̍nāā ndūa̍a̍ o̍ lɛŋ̄ndē o̍ chu̍e̍l nda̍ būŋgɛī ̍le̍ŋ niŋ᷄ nda̍ŋ 
8Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Le̍la̍ŋ sāwāla̍ ya̍ I̍ ke̍ nya̍ la᷅ŋ pāa̍le̍ 
hāūle̍ŋ nde᷅ŋ ki̍nɛ̍i̍ la̍ŋ, nyɛ̄ o̍ nyɛ̄ la̍ di̍mi̍ le̍ tōsāa̍ lā wa̍ ndu̍ tōsāa̍ le̍ te̍le̍ŋ o̍ te̍le̍ŋ. 
Ko̍ŋ to̍sā ni̍ mī lā sɔ̄la̍ dīāllūŋ kāla᷄ŋ mī lā ta᷄ŋ Chɔ̍ɔ̍dāŋ nda̍ŋ, le̍ kɔ̄la̍ŋ o̍ lɛ̄ŋndē nya̍ 
chō kɔ̄la̍ŋ chūa̍a̍ nyɛ̄ nyā le̍ŋ bīyɔ̄ɔ̍. 

9Ndu̍yɛ̍ ko̍ŋ to̍sā ni̍ mī lā vīōū āchāl o̍ lɛ̄ŋndē lēŋ ni᷄ŋ, lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ 
chu̍e̍l le᷅ŋ fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ nda̍ chūāūwāā ndā kpo̍u̍ le̍ŋ, 
lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā 
nāŋ nda̍ŋ nde̍ŋ. 



419 

 

 
Kisi Bible Quick 

© 2013 Bible Society in Liberia. 
 

 
 

 

10Lɛ̄ŋndē nya̍ chō le᷅ŋ kɔ̄la̍ŋ chūa̍a̍ nyɛ̄ nyā le̍ŋ, le̍ cho̍ māā lɛ̄ŋndē I̍chi̍pī le̍ŋ nāa̍ 
nya̍ fūla̍ wa̍ le̍. Lo̍ŋ ndu̍ ndu̍, tē nya̍ a̍a̍ to̍sa̍ kpe̍le̍la̍ŋ pɛ̍, mɛ̄ɛ̍ mī nya̍a̍ a̍a̍ yɔ̍kpa̍ 
yɔ̄kpāa̍ pi̍la̍ le̍ la̍ŋ pɔ̄ɔ̄līa̍a̍. 

11Kɛ̍ lɛ̄ŋndē nya̍ chō le᷅ŋ kɔ̄la̍ŋ bīyɔ̄ɔ̍ le̍ŋ nde̍ŋ, lɛ̄ŋnde̍ nɔ̍ pēmbo᷄ŋ a̍ dɛ̍ŋgbɛ̍la̍ 
kɛ̍ndɛ̄ kɛ̍ndɛ̄la̍ŋ, mī pīɔ̍ɔ̍ ō sīā le̍ni̍ŋ le̍ te̍le̍ŋ o̍ te̍le̍ŋ nde̍ŋ le̍ cho̍ ni̍. 

12Lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍ pīla̍ o̍ cho̍ māndāa̍ le̍ŋ le̍ cho̍ ni̍. Chɔ̍ŋ 
a̍ wɔ̄sīo̍o̍ kāndɔ᷄ŋndo̍ ha̍a̍a̍ a̍ mɛ̄ɛ̄lu̍la̍ŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ hɔ̄ltē ndɔ̄le̍ŋ 
lē chō lɛ̄ŋnde̍ŋ nde᷅ŋ chōo̍ mbō māndā le̍ŋ. 

13“Ndu̍yɛ̍ sāwāla̍ ya̍ I̍ ke̍ nya̍ la᷅ŋ pāa̍le̍ hāūle̍ŋ nde᷅ŋ nda᷅ŋ, tē lā tōsa̍ nyɛ̄ la̍ di̍mi̍ 
wo̍ pɛ̍, ndu̍yɛ̍ mī lā kāāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ ko̍ŋ kɔ̍ɔ̍lī, mī lā sāāŋgi̍a̍l 
ndu̍ a̍ kɔ̄ltā nyāla̍ŋ, ndu̍yɛ̍ a̍ yīya᷄ŋnda̍ nyāla̍ŋ kpo̍u̍ pɛ̍, 

14Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ pi̍ɔ̍ɔ̍ yɔ̄ŋndo̍ o̍ chīɔ̄ɔ̄ŋ nyāa̍ŋ ni᷄ŋ, a̍ te̍le̍ŋnda̍ nya̍ yēēmā 
ni̍ŋ pi̍ɔ̍ɔ̍ o̍ chīɔ̄ɔ̄ŋ nyāa̍ŋ ni᷄ŋ nda̍ŋ, pīɔ̄ɔ̄ lāwāīyīa̍a̍, a̍ pīɔ̄ɔ̄ mālūŋ ku̍a̍u̍wāa̍. Mbō 
tōsa̍ mī lā wa̍ nyɛ̍ dīa̍a̍ sɔ̄lāa̍ a̍ mūɛ̄īya̍ŋ, o̍ ko̍ŋ kɔ̍ɔ̍lī, a̍ chūɛ̄īmā ɔ̄li̍fīi̍ wa̍ŋ o̍ chīɔ̄ɔ̄ŋ 
nyāa̍ŋ ni᷄ŋ. 

15Ndu̍yɛ̍ mbō tōsa̍ mī lā wa̍ bīl chɔ̄lūāā nyāa̍ ā dīā wo̍ sɔ̄lāa̍. Ō tōsā ni̍ŋ mī lā nɔ̄ 
nyɛ̄ dīāā nya̍ dīā wo̍ ta̍u̍ ta̍u̍, ndu̍yɛ̍ yīmā bi̍ī nya̍ le̍. 

16Wāŋnda̍ I̍sɔ̄lūɛ̄ī, lā mānda̍ŋ yɔ̄ŋi̍ nya̍ hūi̍ nya̍ pi̍la̍ mī lā mūlu̍l Mɛ̄lɛ̄ka̍ Ya̍a̍wɛ̄ɛ̍ 
kɔ̄ɔ̍, mī lā mūli̍ŋ nyɛ᷅m chēle̍ŋndo̍ŋ sāāŋgīāllo̍ mī lā sōōlūū mu̍ŋ māā mɛ̄lɛ̄ka̍a̍ nyā. 

17Tē lā tōsa̍ ke̍ŋ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tu̍mbe̍ dɔ̍u̍nɔ᷄ŋ a̍ nya̍ o̍ ka̍lā ka̍lā mbō 
kpāa̍ pīɔ̍ɔ̍, mbō tōsa̍ pīɔ̄ɔ̄ o̍ pīɔ̄ɔ̄ ō se᷅ lɛ̍ o̍ lɛ̄ŋnde̍ nyāle̍ŋ ni᷄ŋ te̍. O̍ ko̍ŋ, chīɔ̄ɔ̄ŋ nyāa̍ŋ 
kpo̍u̍ mī ŋ̄ vēsa̍, nyɛ̄ o̍ nyɛ̄ ni᷅ŋ ndɛ̍ o̍ chīɔ̍ɔ̍ŋ nyāa̍ŋ ni᷄ŋ te̍. Ndu̍yɛ̍ ō be̍ndū ti᷅ŋ te̍, 
nya̍ kpo̍u̍ mī lā chūu̍ a̍ yīa̍a̍ŋ o̍ lɛ̄ŋndē kɛ̄ndɛ̄lē Mɛ̄lɛ̄ka̍ Ya̍a̍wɛ̄ɛ̄ o̍ cho̍ le᷅ŋ nya̍ kīo̍o̍ 
le̍ŋ ni᷄ŋ. 

18“Le̍la̍ŋ lā kɛ̄si̍ŋ di̍ōmnda̍ŋ nda᷅ŋ o̍ lākɔ̄l ndu̍yɛ̍ mī lā wa̍ yīya᷄ŋndo̍ a̍ la̍ŋ o̍kɔ̄ɔ̄ le̍ 
te̍le̍ŋ o̍ te̍le̍ŋ. Lā pōōnyi̍a̍a̍ la̍ŋ, ndu̍yɛ̍ mī lā yīīnu̍ŋ la̍ŋ o̍ bālā lɔ̄ɔ̄la̍ŋ, ndu̍yɛ̍ a̍ o̍ 
ŋ̄tēndu̍ le̍ lōōnɔ᷄ŋndo̍ a̍ la̍ŋ. 

19Ndu̍yɛ̍ o̍ ko̍ŋ kɔ̍ɔ̍lī, mī lā wa̍ chūāā nyāa̍ dīōmnda̍ŋ nda᷅ŋ pɛ̄ɛ̄kōo̍ le̍ te̍le̍ŋ o̍ te̍le̍ŋ. 
Tē lā cha᷄l o̍ la̍ nya̍lo̍ chi̍ɛ̍īla̍ŋ ni᷄ŋ pɛ̍, lā sōo̍ a̍ la̍ŋ o̍kɔ̄ɔ̄. O̍ nɛ̄ī bɛ̍ɛ̍ nya̍ wa̍ kɔ̄la̍ŋ pɛ̍, 
lā wa̍ su̍ɛ̍i̍ a̍ la̍ŋ o̍kɔ̄ɔ̄. Tē lā wa̍ hīni̍la̍ŋ pɛ̍, lā sōo̍ a̍ la̍ŋ o̍kɔ̄ɔ̄. Tē lā chɛ᷄ŋ pɛ̍, lā sōo̍ a̍ 
la̍ŋ. 

20Lā pōōnyi̍a̍a̍ la̍ŋ o̍ kēe̍do᷄ŋ nyāa̍ŋ chōo̍, ndu̍yɛ̍ a̍ o̍ dīōlā sāāsāla̍ nyāla̍. 

21Ko̍ŋ to̍sā ni̍, nya̍ ni̍, a̍ chūāūwāā nyāa̍ mī yōōmūlā nyāla̍ŋ lā bāndu̍, mī lā hīōū 
lāchī a̍ cha᷄lle̍ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l le᷅ŋ fi̍nyāā nyāā ma̍māa̍ būŋgɛ̄i̍, 
ndu̍yɛ̍ mbo̍ mēnāla᷄ŋ nda̍ le̍ nda̍ kīo̍o̍ le̍ŋ ni᷄ŋ, ha̍a̍a̍ tē ha̍la̍a̍ ō chō wɔ̄ o̍ fo̍ndā ndɔ̄ɔ̍ 
chōo̍ cho̍o̍ pɛ̍. 

22“Sāwāla̍ ya̍ I̍ ke̍ nya̍ la᷅ŋ ki̍nɛ̍i̍ la̍ŋ, tē lā wa̍ sa̍kpō o̍ nyɛ̄ la̍ di̍mi̍ wo̍ to̍sāa̍ ni᷄ŋ pɛ̍, 
mī lā kāāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍yɛ̍ mī lā wa̍ o̍ nɛ̄i̍ ndɔ̍ o̍ ye̍e̍ma̍ nya̍ 
mī lā wa̍ chōo̍ wo̍ chōo̍, o̍ ko̍ŋ kɔ̍ɔ̍lī, mī lā wa̍ ndu̍ o̍ hɔ̄l sa̍kpō pɛ̍, 

23kāa̍la̍ cho̍ nya̍ īchāli̍ la̍chi̍ ki̍nɛ̍i̍ la̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī lā tōū nda̍ nya̍ 
lāchī. Kāa̍la̍ cho̍ lā bɛ̄ndū, ndu̍yɛ̍ mi̍ lā nɔ̄ kpāāyāa̍ mi̍ lā hīāū nya̍ la̍ŋ, ō chō tōsā 
mī lā pōōnda̍ nda̍ lɛ̄ŋndē ndāle̍ŋ o̍ bā, mī lē sīmnu᷄ŋ lɛ̍ŋndē nyā. 

24Bā o̍ bā nya̍ bālu̍ o̍ lɛ̄ŋndē lēŋ ni᷄ŋ, nya̍ nɔ᷅ ni̍ŋ ni̍. Pɛ̄ŋgu̍la̍ lɛ̄ŋndē nyāle̍ŋ lā chāŋ 
ni̍ŋ o̍ po̍llo̍ bā tōūwo̍, mī lā kūɛ̄ o̍ pēmbūŋ Le̍ba̍nɔ̄ŋndo̍ŋ bā lūāŋndo̍. Lā chāŋ ni̍ŋ 
vɛ̍lɛ̄ o̍ Pēē Bɛ̍ndōo̍ Yūfi̍lu̍a̍tīī bā pāa̍le̍ŋ lē chāŋndo̍ mī lā fūūlu̍u̍ o̍ pēē bɛ̍ndu̍ 
mɛ̄ŋmā īhɛ᷄llo̍ Mɛ̄dītālu̍e̍e̍nīāā bā pāa̍le̍ŋ lē dēl lo̍. 

25Ndu̍yɛ̍ wānā o̍ wānā ō nɔ̍lā ni̍ŋ mbō sīmu̍l nya̍, mbō nɔ̄la̍ nya̍ yōmɔ̄ɔ̄ le̍. Bā o̍ bā 
nya̍ kūā ni̍ŋ o̍ lɛ̄ŋndē lēŋ ni᷄ŋ a̍ sɔ̍ŋgɔ̍ɔ̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō tōsā 
mī sīōōŋīī bɛ̄ndūe̍i̍ ī bīī wānāa̍ cho̍ lo̍ŋ nda̍ le̍ nya̍, mɛ̄ɛ̍ o̍ chu̍e̍l nya̍ būŋgɛ̄i̍ yɛ̍. 

26“Pāa̍le̍ hāūle̍ŋ nde᷅ŋ, I̍ si̍mi̍ nya̍ sɔ̄ɔ̍ŋ lāchīŋ mūu̍ŋ, mī lā hɛ̄li̍ ī nya̍ yēēma̍ ve̍. Mu̍ŋ 
yɔ̍nūŋ ni̍ māā sa̍lāa̍ a̍ sēndi̍o̍o̍. 

27Sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lā ya̍ I̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ 
nda̍ŋ, tē lā tōsa̍ nyɛ̄ la̍ di̍mi̍ wo̍ pɛ̍, sa̍lāa̍ ndu̍ wa᷅ ni̍ŋ le̍ nya̍ ni̍. 

28Kɛ̍ ndu̍yɛ̍ tē lā kɛ̄ɛ̍ nyɛ̄ sāwāla̍ŋ nda᷅ŋ lā dīmi̍ wo̍ tōsāa̍ pɛ̍, sāwāla̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ ya̍ le̍ nya̍ la̍ŋ, mī lā fāŋa̍ŋ o̍ nɛ̄i̍ ya̍ I̍ cho̍ nya̍ chɔ̄mndo̍ 
pāa̍le̍ hāūle̍ŋ nde᷅ŋ ndo̍ chōo̍, mī lā mūli̍ŋ nyɛ᷅m chēle̍ŋndo̍ŋ sōōlūūwo̍ ŋ̄ nya̍ a̍a̍ 
si̍nā bɛ̍ɛ̍ le̍ wo̍ŋ māā mɛ̄lɛ̄ka̍a̍ nyā pɛ̍, sēndi̍o̍o̍ ndu̍ wa᷅ nya̍ chōo̍ ni̍. 

29Ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ ku̍ɛ̄ a̍ nya̍ o̍ lɛ̄ŋndē nya̍ chō kɔ̄la̍ŋ 
chūa̍a̍ māā nyɛ̄ nyā le̍ŋ ni᷄ŋ pɛ̍, nyɛ̄ nya̍ nɔ̄ mī lā tōsa̍ wo̍, ndu̍ cho̍ ho̍ō ni̍. Lā nɔ̄ mī 
lā si᷄m mā he᷄l o̍ Pēmbīī Kɛ̍lu̍i̍sīmnde̍ chōo̍, mā yōnda̍l nya̍ a̍ sa̍lālā nya̍ nɔ̄ mī lā 
sɔ̄la̍ la̍ŋ o̍kɔ̄ɔ̄, tē lā tōsa̍ nyɛ̄ Mɛ̄lɛ̄ka̍ ō dīmu̍l nya̍ wo̍ pɛ̍, ndu̍yɛ̍ mā yōnda̍l nya̍ vɛ̄lɛ̄ 
o̍ Pēmbīī Ɛ̍bāve̍ chōo̍ a̍ sēndi̍ nɔ̍ mbō wa̍ nya̍ chōo̍ wo̍ o̍kɔ̄ɔ̄, tē lā kɛ̄ɛ̍ nyɛ̄ Mɛ̄lɛ̄ka̍ 

ō dīmi̍ wo̍ tōsāa̍ pɛ̍, le̍ mī wānā o̍ wānā o̍ tu̍e̍ī. (30Pēmbūŋ mūu̍ŋ ndo̍ŋ mu᷅ŋ ŋ̄ chō 
Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍ o̍ lɛ̄ŋndē Ke̍na̍na̍i̍tīi̍ya̍ ni᷄ŋ a̍ cho̍ o̍ dɛ̍ŋgbɛ̍ 
Chɔ̍ɔ̍dāŋ ndo̍ ni᷄ŋ nda̍. Nɛ̄i̍ cho̍ o̍ yɔ̄mīī tɔ̍ɔ̍mɛ̍i̍ Mo̍lūɛ̄ɛ̄ i̍kɛ̍i̍ yo̍, o̍ nɛ̄ī ko̍ŋ bā pāa̍le̍ŋ 
lē dēl lo̍ le̍ kɔ̍la̍ŋ Ki̍lkāl, lo̍ŋ pēmbo᷄ŋ mu᷅ŋ ŋ̄ chō ni̍.) 

31Lā chō hūnɔ̄ɔ̍ Chɔ̍ɔ̍dāŋ nda̍ŋ tāŋɔ̄ɔ̍ le̍ kɔ̄la̍ŋ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō chō nya̍ kīo̍o̍ le̍ŋ ni᷄ŋ. Tē lā kɔ̍ chu̍ā lɛ̄ŋnde̍ŋ nde᷅ŋ pɛ̍, mī lā wa̍ ni᷄ŋ īchāli̍ 
lo̍ŋ, 

32sāwāla̍ŋ nda᷅ŋ ki̍nɛ̍i̍, a̍ pɛ̄ɛ̄kūla̍ŋ nda᷅ŋ, lā ya̍ I̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ 
nda̍ŋ, la̍ tōsa̍ o̍ nɛ̄ī o̍ nɛ̄ī ni̍ŋ mī lā tōsa̍ nyɛ̄ o̍ nyɛ̄ la̍ di̍mi̍.” 

Dītɔ̍nɔ̍mii̍̄ 12 

Mūu̍sē o̍ dim̍u̍l Is̍ɔl̄ūɛi̍y̍a̍ le̍ mā wa̍ Mɛl̄ɛk̄a̍ sōōlūūwo̍ o̍ fo̍ndāa̍ ndu̍ pīlɛ ̍kpe̍ 

1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Tē lā bīī lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ fi̍nyāā nyāā ma̍māa̍ nda̍ a̍a̍ pi̍ɛ̍īyo̍ ō chō nya̍ kīo̍o̍ le̍ŋ pɛ̍, mī lā wa̍ ni᷅ŋ lo̍ŋ, 
sāwāla̍ŋ nda᷅ŋ a̍ pɛ̄ɛ̄kūla̍ŋ nda᷅ŋ, a̍ la̍ŋ nya̍ nɔ̄ ni̍ mī lā mānda̍ŋ ma̍nda᷄ŋndo̍ pīla̍. 
Nyɛ̄ o̍ nyɛ̄ la̍ di̍mi̍ le̍ tōsāa̍, lā nɔ̄ mī lā wa̍ ndu̍ tōsāa̍ ha̍a̍a̍ a̍ mɛ̄ɛ̄lu̍la̍ yōōmūlā 
nyāla̍ŋ. 

2Lɛ̄ŋndē nya̍ chō le᷅ŋ kɔ̄la̍ŋ ni᷄ŋ nde̍ŋ fo̍ndā o̍ fo̍ndā lāsōōlu̍u̍ wāŋnda̍ o̍ lɛ̄ŋndē lēŋ 
ni᷄ŋ a̍ to̍o̍si̍a̍a̍ le̍ mɛ̄lɛ̄ka̍a̍ ndāa̍ sōōlūūwo̍ lo̍ŋ, o̍ lūāŋūŋ bɛ̄ndo᷄ŋ chōo̍ ni̍, o̍ pēmbūŋ 
pɔ̄mbɔ᷄ŋ chōo̍ ni̍, a̍ o̍ yɔ̄mīī pūīyɛ̄i̍ bɛ̄ŋgu̍, lā tɛ̄ɛ̄mbu̍u̍ fo̍ndāŋndā lāŋ kpo̍u̍. 

3Lā pēsi̍ pe̍si̍ ma̍āŋndā ndāla̍ nda̍ sōlī sa̍lāla̍ŋ o̍ mɛ̄lɛ̄ka̍a̍ ndāā ka̍ŋ ndo̍ la̍ŋ. O̍ ko̍ŋ 
kɔ̍ɔ̍lī, nyɛ̄lā nda̍ sīmi̍ a̍ pōūta̍ŋ māā māsūŋgbu̍ mā sōōlūū la̍ŋ māā mɛ̄lɛ̄ka̍a̍ ndā 
la̍ŋ, mī lā pēsi̍ pe̍si̍ la̍ŋ kpo̍u̍. Nyɛ̄lā nda̍ sīmi̍ vēla᷅ŋ mɛ̄lɛ̄ka̍ ndā la̍a̍ndōo̍ A̍si̍ɛ̍lūā 
wo̍ la̍ŋ, lā lo᷄m nda̍ŋ kpo̍u̍, o̍ ko̍ŋ kɔ̍ɔ̍lī, nyɛ̄lā nda̍ sīmi̍ māā mɛ̄lɛ̄ka̍ ndā la̍ŋ mī lā 
kīīŋu̍u̍ la̍ŋ kpo̍u̍. Lā tɛ̄ɛ̄mbu̍u̍ mɛ̍lɛ̄ka̍a̍ ndāa̍ ha̍ā kpo̍u̍, mī lā tōsa̍ wānā o̍ wānā ō 
de᷅l lɛ̍ kɔ̄l le̍ nda̍ sōōlūū le̍. 

4“Lā so̍o̍lūū Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ mɛ̄ɛ̍ wāŋnda̍ ha̍ā ā sōōlūū mɛ̍lɛ̄ka̍a̍ 
ndāa̍ yɛ̍ le̍. 

5Lā mɛ̄ɛ̄nda̍ŋ le̍ fo̍ndāa̍, ō Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ pīla̍ o̍ cho̍ hɛ̄lī yu̍ŋgu̍la̍ŋ 
I̍sɔ̄lūɛ̄ī tɛ̍ɛ̄ŋ le̍ ndu̍ wāa̍ sōōlūūwo̍ lo̍ŋ ndo̍. Lo̍ŋ nya̍ nɔ̄ ni̍ mī lā wa̍ kɔ̄la̍ŋ le̍ ndu̍ 
wāa̍ sōōlūūwo̍. 

6Sa̍lālā nyāla̍ŋ ki̍nɛ̍i̍, ndu̍yɛ̍ a̍ kēlā nya̍ nɔ̄ le̍ yɔ̄ŋgōo̍ o̍ ndu̍ lo̍ la̍ŋ, sa̍lālā nya̍ nɔ̄ le̍ 
lōmɔ̄ɔ̍ o̍ ndu̍lo̍ la̍ŋ ni̍, a̍ sa̍lāla̍ŋ lā pīlɛ̍ la̍ŋ, o̍ ko̍ŋ kɔ̍ɔ̍lī, a̍ ta̍la̍ma̍la̍ nyāla̍ŋ, ndu̍yɛ̍ a̍ 
kēlā nyāla̍ŋ, kēlā nya̍ chūēl Mɛ̍lɛ̄ka̍ būŋga᷄ŋ nda̍ŋ, a̍ kēlā nya̍ pi̍la̍ kɛ̄ɛ̄sīāā a̍ kɔ̄ltā 
nyāla̍ŋ le̍ yɔ̄ŋgōo̍ la̍ŋ, ndu̍yɛ̍ a̍ chɔ̄lūāā tāsi̍a̍a̍ nāūwāā nyāa̍, a̍ chūīŋāā nyāa̍, a̍ sāa̍ 
nyāa̍ ā kūām nda̍, la̍ŋ kpo̍u̍ lo̍ŋ nya̍ nɔ̄ ni̍ mī lā wa̍ hūnɔ̄ɔ̍ a̍ la̍ŋ. 

7Nya̍ ni̍ a̍ yu̍ŋgu̍la̍ nyāla̍ŋ, lo̍ŋ nya̍ nɔ̄ ni̍, mī lā wa̍ kɔ̄la̍ŋ nyɛ̄ dīa̍a̍ nya̍ lāsa̍lāa̍ dīo̍o̍ 
ndu̍ o̍ hɔ̄l lo̍ŋ di̍ōm pīlɛ̍, ndu̍yɛ̍ mī lā tōsa̍ kɔ̄l kɛ̄ndɔ̄ɔ̍ lo̍ŋ, fo̍ndōle̍, le̍ mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nya̍ lāsa̍lā o̍ wa̍lta̍ nyāla̍ŋ ni᷄ŋ yɛ̍. 

8“Lā kɔ̍ to̍sā nyɛ̄ na̍a̍ ŋ̄ chō ho̍ō tōsāa̍ na̍nu᷄ŋ ndo̍ le̍, ndu̍ yɔ̍nūŋ ni̍ māā wāna̍ cha᷅ŋ 
ko̍, ō tōsā nyɛ᷅ o̍ yi̍ya̍ŋ māā ō bɛ̄nda̍ le̍ to̍sāa̍ wo̍. 

9Lā fūūlu̍u̍ wɔ̍ o̍ lɛ̄ŋndē nya̍ chō lākɔ̄ pɛ̄ŋgī le̍ŋ ni᷄ŋ te̍, le̍ŋ le̍ yɔ̍nūŋ ni̍ māā lɛ̄ŋndē 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ chō nya̍ kīo̍o̍ nyɛ̄ nyā le̍ŋ. 

10Lā chō hūnɔ̄ɔ̄ Chɔ̍ɔ̍dāŋ nda̍ŋ tāŋɔ̄ɔ̍ mī lā kɔ̍ cha᷄l o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō nya̍ kīo̍o̍ nyɛ̄ nyā le̍ŋ ni᷄ŋ. Ndu̍yɛ̍ Mɛ̄lɛ̄ka̍ chō tōsā mī lā kɔ̍ wa᷅ 
o̍ pɛ̄ŋgīo̍o̍ ni᷄ŋ mī yōōmūlā nyāla̍ŋ lā wānu̍ŋ yɛ̍lɛ̍kɛ̍lɛ̍ɛ̍, ya̍a̍mɔ̍ɔ̍wa̍a̍ nyāa̍ ā nɔ̍lā mā 
yɔ᷄ŋ nya̍ nyɛ̄ o̍ nyɛ̄ le̍. 

11O̍ ko̍ŋ kɔ̍ɔ̍lī, Mɛ̄lɛ̄ka̍ Ya̍a̍wɛ̄ɛ̄ o̍ cho̍ fo̍ndāa̍ hɛ̄lī nāa̍ nya̍ nɔ̄ mī lā wa̍ ndu̍ 
sōōlūūwo̍ wa̍. Ndu̍yɛ̍ nyɛ̄ o̍ nyɛ̄ ya̍ I̍ di̍mu̍l nya̍ le̍ kɔ̄la̍ŋ a̍ ndu̍ o̍ ndu̍ lo̍, lo̍ŋ nya̍ nɔ̍ 
ni̍ mī lā wa̍ kɔ̄la̍ŋ a̍ ndu̍, kɔ̍ bi̍ī a̍ sa̍lālā nya̍ nɔ̍ lē lōmɔ̄ɔ̍ la̍ŋ, a̍ sa̍lāla̍ŋ lā pīlɛ̍ la̍ŋ, a̍ 

ta̍la̍ma̍la̍ nyāla̍ŋ, a̍ kēlā nyāla̍ŋ ndu̍yɛ̍ a̍ kēlā nya̍ chūēl Mɛ̍lɛ̄ka̍ Ya̍a̍wɛ̄ɛ̍ būŋga᷄ŋ 
nda̍ŋ. 

12Ndu̍yɛ̍ nya̍ kpo̍u̍, lo̍ŋ nya̍ nɔ̄ ni̍ mī lā tōsa̍ nya̍a̍lo̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
lāchī, nya̍ ni̍, a̍ chūāūwāā nyāā pi̍a̍a̍ndūa̍a̍ a̍ chūāūwāā nyāā la̍a̍ndūa̍a̍, o̍ ko̍ŋ kɔ̍ɔ̍lī, 
a̍ bu̍ɛ̍i̍yāā nyāā pi̍a̍a̍ndūa̍a̍, ndu̍yɛ̍ a̍ ā lāāndūa̍a̍, a̍ Li̍va̍īya̍a̍ cho̍ nya̍ tɛ̄ɛ̄ŋ o̍ chi̍o̍o̍ŋ 
nyāa̍ŋ nda̍. Ndu̍yɛ̍ lā lōōnu̍ŋ māā Li̍va̍īya̍ nda̍ ā nɔ̍ mā sɔ̄la̍ lēlɛ̄ŋ o̍ lēlɛ̄ŋ a̍ bā ndā 
le̍. 

13Lā mānda̍ŋ, tē lā wa̍ sa̍lālā lūāmāāla̍ŋ sōlīo̍o̍ o̍ Mɛ̄lɛ̄ka̍ lo̍ pɛ̍, ō cho̍ ba᷅ nya̍ hɛ̄nāŋ 
le̍ sōlīo̍o̍ wo̍ ko̍ le̍ nya̍ sōlī le̍. 

14O̍ fo̍ndāa̍ ō pīlɛ̍ kpe̍ nya̍ nɔ̄ ni̍ mī lā wa̍ sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍, fo̍ndā Mɛ̄lɛ̄ka̍ 
Ya̍a̍wɛ̄ɛ̄ pi̍la̍ o̍ cho̍ hɛ̄lī yu̍ŋgu̍la̍ nyāla̍ŋ ō pīlɛ̍ tɛ̄ɛ̄ŋ ndo̍. Lo̍ŋ nya̍ nɔ̄ ni̍ mī lā wa̍ 
sa̍lālā nyāla̍ lu̍a̍māā la̍ŋ sōlīo̍o̍, ndu̍yɛ̍ a̍ nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍. 

15“Kɛ̍ chɔ̄lūāā nyāa̍ nya̍ chō māndāa̍ wa̍ nda̍ nda̍, lā nɔ̄ di̍ mī lā dīu̍ ka̍ŋ o̍ chi̍e̍e̍ŋ 
nyāa̍ŋ mī lā dē. Wānā o̍ wānā nɔ̍ di̍ mbō dē mɛ̄ɛ̍ kpɛ̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ndu̍ 
sa̍lā a̍ chɔ̄lūa̍a̍, ndu̍yɛ̍ mbo̍ yēēmā le̍ nda̍ dīo̍o̍ yɛ̍. Wānā wa̍ o̍ di̍a̍ndāa̍ Mɛ̄lɛ̄ka̍ o̍ 
hɔ̄l, wa᷅ ō dīāndāā le̍, wānā o̍ wānā nɔ̍ di̍ mbō dīī chɔ̄lū ndɔ̄ɔ̍ mbō dē mɛ̄ɛ̍ nya̍ dīā 
nu̍a̍ā vīsīŋ kīa̍llo̍ŋ ɔ̄ɔ̄ vīsīāā chēle̍ŋnda̍ yɛ̍. 

16Nyɛ̄ nya̍ nɔ̍ mī lā tōsa̍ tu̍ŋ te̍ wo̍ cho̍ ho̍ō ni̍, lā di̍ā kōo̍ma̍ chɔ̄lūa̍ŋ te̍. Lā chūīŋi̍ 
ma̍ŋ lɛ̄ŋ mɛ̄ɛ̍ nya̍ chūīŋī nu̍a̍ā mɛ̄ŋnda̍ŋ yɛ̍. 

17O̍ ko̍ŋ kɔ̍ɔ̍lī, nyɛ̄ o̍ nyɛ̄ nya̍ yɔ̄ŋgu̍ pɛ̍ māā le̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ni̍, ta̍la̍ma̍ nyɛ̄ 
dīāā nya̍ yɔ̄ŋgū wo̍ ni̍, ta̍la̍ma̍ nya̍ māmūɛ̄īyo̍ ni̍, ta̍la̍ma̍ nya̍ chūɛ̄īmā ɔ̄li̍fīi̍ wa̍ŋ ni̍, 
a̍ chɔ̄lūāā tāsi̍a̍a̍ nāūwāā nyāa̍, a̍ chūīŋāā nyāa̍, a̍ sāa̍ nyāa̍ ā kūām mī lā yɔ̄ŋgū nda̍ 
māā lākē o̍ Mɛ̄lɛ̄ka̍ lo̍ wa̍, a̍ kēlā nyāla̍ nya̍ chūēl Mɛ̍lɛ̄ka̍ būŋga᷄ŋ nda̍ŋ, a̍ kēlā 
wāŋndo̍ pīla̍ o̍ kɛ̍ɛ̍sīāā a̍ kɔ̄l ndɔ̄ɔ̍ le̍ yɔ̄ŋgōo̍ la̍ŋ, ndu̍yɛ̍ a̍ kē o̍ kē chēle̍ŋ lā nɔ̍ mī 
lā dē la̍ŋ o̍ chi̍e̍e̍ŋ nyāa̍ŋ te̍. 

18Nya̍ ni̍, a̍ chūāūwāā nyāā pi̍a̍a̍ndūa̍a̍ a̍ chūāūwāā nyāā la̍a̍ndūa̍a̍, o̍ ko̍ŋ kɔ̍ɔ̍lī, a̍ 
bu̍ɛ̍i̍yāā nyāā pi̍a̍a̍ndūa̍a̍ a̍ ā lāāndūa̍a̍, a̍ Li̍va̍īyāa̍ cho̍ nya̍ tɛ̄ɛ̄ŋ o̍ chi̍o̍o̍ŋ nyāa̍ŋ 
nda̍, nya̍ kpo̍u̍ lā nɔ̄ mī lā dē sa̍lāla̍ŋ nda᷅ŋ ndu̍yɛ̍ a̍ kēla̍ŋ nda᷅ŋ o̍ fo̍ndā Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ pīla̍ o̍ cho̍ hɛ̄lī le̍ ndu̍ sōōlūūwo̍ lo̍ŋ ndo̍. Ndu̍yɛ̍ nya̍ kpo̍u̍ 
mī lā tōsa̍ kɔ̄l kɛ̄ndɔ̄ɔ̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ pīla̍ o̍ hɔ̄l lo̍ŋ, fo̍ndōle̍, le̍ mɛ̄ɛ̍ 
o̍ dɔ̍ū nya̍ sa̍lā o̍ wa̍lta̍ nyāla̍ŋ ni᷄ŋ yɛ̍. 

19Ndu̍yɛ̍ vɛ̍lɛ̄, lā mānda̍ŋ, ha̍a̍a̍ tē lā chō yōōmū mi̍ lā wā o̍ lɛ̄ŋnde̍ŋ nde᷅ŋ ni᷄ŋ, lā 
pu̍ɛ̍ɛ̍nu᷄ŋ a̍ Li̍va̍īya̍a̍ cho̍ nya̍ tɛ̄ɛ̄ŋ nda̍, mī lā ma᷄l nda̍ le̍. 

20“Tē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ chɔ̄ɔ̄lu̍ nya̍ lɛ̄ŋnde̍ŋ kē mɛ̄ɛ̍ o̍ chu̍e̍l nya̍ 
būŋgɛ̄i̍ yɛ̍ pɛ̍, wānā o̍ wānā o̍ nɔ̍ ni᷅ŋ di̍ mbō dē vīsīo̍ŋ te̍le̍ŋ o̍ te̍le̍ŋ mɛ̄ɛ̍ kpɛ̍ o̍ 
ye̍e̍ma̍ le̍ dīo̍o̍ yɛ̍. 

21Tē ō wa̍ pɛ̍, mī fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō hɛ̄li̍ le̍ ndu̍ sōōlūūwo̍ wo̍ 
ō wa̍ wānā le̍vi̍l pɛ̍, wānā ko̍ŋ ō nɔ̄ di̍ mbō dīī sāa̍ ndɔ̄ɔ̍ ɔ̄ɔ̄ nāū ndɔ̄ɔ̍ o̍ pīlɛ̍, ā Mɛ̄lɛ̄ka̍ 

Ya̍a̍wɛ̄ɛ̄ o̍ ke̍ ndu̍ wa̍, mbō dē o̍ ndu̍lo̍ chi̍e̍e̍, mɛ̄ɛ̍ ya̍ I̍ di̍mu̍l nya̍ yɛ̍. Chɔ̄lū o̍ chɔ̄lū 
wānā ko̍ŋ ō yēēma̍ mbō dīī mbō dē o̍ ndu̍ lo̍ chi̍e̍e̍ lo̍ŋ pɛ̍, ō nɔ̄ di̍ mbō dē. 

22Wānā ko̍ŋ ō wa̍ o̍ di̍a̍ndāā Mɛ̄lɛ̄ka̍ o̍ hɔ̄l, ō wa᷅ ō dīāndāā le̍, ō nɔ̄ di̍ mbō dīī chɔ̄lū 
ndɔ̍ o̍ ye̍e̍ma̍ wo̍ mbō dē, mɛ̄ɛ̍ nya̍ dīā nu̍a̍ā vīsīŋ kīa̍llo̍ŋ ɔ̄ɔ̄ vīsīāā chēle̍ŋnda̍ yɛ̍. 

23Nyɛ̄ wānā ko̍ŋ to̍sā le̍ wo̍ ko̍ni̍ cho̍ ni̍, ō nɔ̍ mbō dē kōo̍ma̍ chɔ̄lū kōŋ te̍, kāni̍ 
fo̍ndōle̍, o̍ kōo̍wa̍ŋ ni᷄ŋ yōōmōo̍ chō ni̍. Ndu̍yɛ̍ lā nɔ̍ mī lā dē yōōmū cho̍ o̍ nyɛ̄ 
māhīlōo̍ ni᷄ŋ ndo̍ le̍. 

24Lā di̍ā kōo̍ma̍ chɔ̄lōo̍ le̍. Tē lā dīī chɔ̄lōo̍ pɛ̍, mi̍ lā bīī kōo̍ma̍ ndūa̍ŋ, lā chūīŋi̍ 
ma̍ŋ lɛ̄ŋ, mɛ̄ɛ̍ nya̍ chūīŋī nu̍a̍ā mɛ̄ŋnda̍ŋ yɛ̍. 

25Kɛ̍ lā di̍ā ma̍ŋ te̍. Ko̍ŋ to̍sā ni̍, nya̍ ni̍, a̍ chūāūwāā nyāa̍, mī nyɛ̄ o̍ nyɛ̄ wa̍ ō kɛ̄ndɛ̄ 
a̍ nya̍, fo̍ndōle̍, le̍ mɛ̄ɛ̍ nya̍ tōsa̍ nyɛ̍ cho̍ ō bɛ̄ndāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍ yɛ̍. 

26Kɛ̍ nyɛ̄ o̍ nyɛ̄ nya̍ nɔ̄ le̍ yɔ̄ŋgōo̍, mbo̍ wā le̍ Mɛ̄lɛ̄ka̍, ndu̍yɛ̍ a̍ nyɛ̄ o̍ nyɛ̄ nya̍ chūe̍l 
Mɛ̄lɛ̄ka̍ Ya̍a̍wɛ̄ɛ̍ būŋgɛ̄i̍ le̍ yɔ̄ŋgōo̍, lā nɔ̄ mī lā kūɛ̄ a̍ mu̍ŋ o̍ fo̍ndāa̍ ō pīlɛ̍ kpe̍, fo̍ndā, 
Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ ndu̍ wāa̍ sōōlūūwo̍ wo̍. 

27Sa̍lā lūāmāā nya̍ nɔ̄ le̍ sōlīo̍o̍ wo̍, chɔ̄lū kōŋ vīsīŋ ndɔ᷄ŋ, lā nɔ̄ mī lā lōm mu̍ŋ kpo̍u̍ 
o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ a̍ kōo̍ma̍ ndūa̍ŋ lātūlu̍. O̍ ko̍ŋ kɔ̍ɔ̍lī, sa̍lāla̍ŋ lā 
pīlɛ̍ la̍ŋ nda̍ŋ tē lā dīī chɔ̄lūāā nya̍ nɔ̄ le̍ la̍ŋ sōlīo̍o̍ wa̍ pɛ̍, kōo̍ma̍ chɔ̄lūāā kāŋ ko̍ni̍ 
nya̍ nɔ̄ ni̍ mī lā tāla̍ o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ chōo̍, kɛ̍ vīsīo̍ŋ mu̍ŋ mu̍ŋ mī lā dē. 

28Nyɛ̄ o̍ nyɛ̄ ya̍ I̍ cho̍ nya̍ dīmūllo̍, lā wa̍ sa̍kpō o̍ ndu̍ tōsāa̍ ni᷄ŋ, ko̍ŋ to̍sā ni̍, nya̍ 
ni̍, a̍ chūāūwāā nyāa̍ mī nyɛ̄ o̍ nyɛ̄ ō wa̍ ō kɛ̄ndɛ̄ a̍ nya̍ le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ te̍ lā 
to̍sa̍ le̍nde̍ pɛ̍, mɛ̄ɛ̍ lā tōsa̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō hīni̍ kɔ̄l lo̍.” 

Mūu̍sē sil̍a̍ Is̍ɔl̄ūɛi̍y̍a̍ māā ā so̍o̍lūū mɛl̄ɛk̄a̍a̍ chēle̍ŋ nda̍ le̍ 
29Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Lɛ̄ŋndē nya̍ chō lūēēlūllo̍ a̍ sɔ̍ŋgɔ̄ɔ̍ 
ndu̍yɛ̍ mi̍ lā wā le̍ŋ kɔ̄la̍ŋ pōōndāa̍ le̍ŋ, kāa̍la̍ cho̍ īchāli̍ o̍ lɛ̄ŋndē lēŋ ni᷄ŋ nya̍ lāchī 
la̍ŋ ki̍nɛ̍i̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī lā tɛ̄ɛ̄mbu̍u̍ la̍ŋ kpo̍u̍, mī lā chūa̍ lɛ̄ŋndē 
ndāle̍ŋ mī lā cha᷄l lo̍ŋ. 

30Kɛ̍ ndu̍yɛ̍ tē lā chūa̍ lɛ̄ŋndēŋ nde᷅ŋ pɛ̍, mī lā wa̍ ni᷅ŋ īchāli̍ le̍ni̍ŋ lā mānda̍ŋ. Lā 
tu̍āl ka̍ālā pīɛ̄īyāā mɛ̄lɛ̄ka̍a̍ chēle̍ŋndā wāŋnda̍ ha̍ā ā nɔ̄ la̍ŋ kɔ̄ɔ̄lī mī nya̍ pi̍la̍ 
yēŋnu̍ŋ ya̍ŋɔ̄ɔ̄le̍ŋ te̍. Lā ki̍ndī kīndī le̍ mi̍ lā sīna̍ bɛ̍ɛ̍ a̍ mɛ̄ɛ̍ nda̍ a̍a̍ so̍o̍lūū mɛ̄lɛ̄ka̍a̍ 
ndāa̍ yɛ̍ o̍kɔ̄ɔ̄, mī nya̍ bɛ̍ɛ̍ mī lā mu̍li̍ŋ nyɛ᷅ nda̍ wa̍ tōsāa̍ wo̍ tōsāa̍ le̍. 

31Lā so̍o̍lūū Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ mɛ̄ɛ̍ nda̍ sōōlūū mɛ̍lɛ̄ka̍a̍ ndāa̍ yɛ̍ le̍. 
Kāni̍ fo̍ndōle̍, nda̍ nda̍ sɔ̄ɔ̍ŋ Mɛ̄lɛ̄ka̍ Ya̍a̍wɛ̄ɛ̄ o̍ tu̍l yɛ̄le̍ŋ tūl bɛ̄ndōo̍ wo̍ŋ, mu̍ŋ nda̍ 
tōsā o̍ mɛ̄lɛ̄ka̍a̍ ndāa̍ sōōlūūwo̍ ni᷄ŋ ni̍. Pūa̍a̍ ndāa̍ nda̍ vēlū kɛ̍sɛ̍ kɛ̍sɛ̍ wa̍, a̍ 
chūāūwāā ndāā wa᷅ŋ lāāndūa̍a̍, lōmɔ̄ɔ̍ nda̍ sa̍lāla̍ŋ chi̍ o̍ mɛ̄lɛ̄ka̍a̍ ndāā ka̍ŋ ndo̍. 

32“Nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍, lā tōsa̍ ndu̍ kpo̍u̍. Lā ha̍ndū nyɛ̄ o̍ nyɛ̄ lēchōo̍ 
le̍, ndu̍yɛ̍ lā fa̍ŋā nyɛ̄ o̍ nyɛ̄ lēchōo̍ le̍. 

Dītɔ̍nɔ̍mii̍̄ 13 

1“Mī ī yɔ̄nu̍ŋ dɔ̍ɔ̍ mī wāna̍ su̍a̍ā le̍ Mɛ̄lɛ̄ka̍ wo̍ ō pūm, ɔ̄ɔ̄ mī wāna̍ su̍a̍ā le̍ Mɛ̄lɛ̄ka̍ 
wo̍ ō Mɛ̄lɛ̄ka̍ kē yo̍o̍ŋgūla̍ŋ o̍ lɔ̄mā sɔ̄la᷄ŋ ni᷄ŋ ndo̍ ō pūm ō fūla̍ nya̍ tɛ̄ɛ̄ŋ mbō di̍mūl 
nya̍ māā sūɛ̍i̍ kɔ̄ndɔ̄fi̍lle̍, ɔ̄ɔ̄ sūɛ̍i̍ ka̍a̍mɛ̍i̍ pūm ī chō yɔ̄nɔ᷄ŋ. 

2Ndu̍yɛ̍ mī nyɛ̄ o̍ di̍mi̍ ko̍ŋ ndo̍ ō yɔ̄nu̍ŋ. Ā yɔ᷄ŋ bɛ̍ɛ̍ mī nyɛ̄ wānā ko̍ŋ ō dīmi̍ ko̍ŋ 
ndo̍ ō yɔ̄nu̍ŋ a̍ tōnya̍, kɛ̍ tē ō dīmu̍l nya̍ pɛ̍ māā nya̍ mūli̍ŋ mɛ̍lɛ̄ka̍ chēle̍ŋnda̍ 
sōōlūūwo̍, ndu̍yɛ̍ mī lā sāāŋgi̍a̍l nda̍, mɛ̄lɛ̄ka̍a̍ nya̍ a̍a̍ si̍nā bɛ̍ɛ̍ pa̍a̍ndū le̍ wa̍, 

3lā ya᷅ŋ ndu̍ lānī le̍. Kāni̍ fo̍ndōle̍, tōfāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō wā nya̍ ni̍ 
sa̍na̍a̍ a̍ wānā ko̍ŋ le̍ mbō sīna̍ tē lā kāāla̍ ndu̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
lēkɛ̍ndɛ̍ī a̍ kɔ̄ltā nyāla̍ŋ ndu̍yɛ̍ a̍ yīya᷄ŋnda̍ nyāla̍ŋ kpo̍u̍ pɛ̍. 

4Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ nɛ̄i̍ ndɔ̄ɔ̍ nya̍ to᷄l kɔ̄ɔ̄lī ni̍, ndu̍yɛ̍ mī lā ke̍ ndu̍ bɛ̄ɛ̄le̍ŋ. 
Lā chūa̍ sa̍wāla̍ ndɔ̄la̍ŋ ndu̍yɛ̍ mī lā tūēī ndu̍ dīōm. Lā sāāŋgi̍a̍l ndu̍, ndu̍yɛ̍ mī lā 
wa̍ sa̍kpō ndu̍ o̍ hɔ̄l. 

5Kɛ̍ ndu̍yɛ̍ wāna̍ su̍a̍ā ko̍ŋ le̍ Mɛ̄lɛ̄ka̍ wo̍, ɔ̄ɔ̄ wāna̍ su̍a̍ā le̍ Mɛ̄lɛ̄ka̍ wo̍ o̍ sɔ̍lā 
yo̍o̍ŋgūla̍ŋ o̍ lɔ̄mā sɔ̄la᷄ŋ ni᷄ŋ ndo̍, mbo̍ kīndī le̍ nya̍ fāŋāa̍ o̍ nɛ̄i̍ Mɛ̄lɛ̄ka̍a̍ chōo̍ wo̍, 
lā nɔ̄ mī lā dīī ndu̍. Kāni̍ fo̍ndōle̍, le̍ mɛ̄ɛ̍ o̍ ki̍ndi̍ le̍ mī lā sīmu̍l Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ yɛ̍, o̍ ba̍ŋa̍ nya̍ mbo̍ sōli̍ nya̍ o̍ chɛ̄le̍ŋ ni᷄ŋ I̍chi̍pī o̍ sāŋgā bɛ̄ndū nya̍ 
wa̍ ni᷄ŋ ndo̍ wo̍. Le̍ kīndī ō kīndi̍ ko̍ŋ le̍ nya̍ fāŋāa̍ o̍ nɛ̄i̍ Mɛ̄lɛ̄ka̍ nyāa̍ chōo̍ wo̍, lā 
nɔ̄ mī lā dīī ndu̍ mī lā tōsa̍ mī yɔ̄ŋ wɔ̄ɔ̍ŋndo̍ ō fūla̍ nya̍ tɛ̄ɛ̄ŋ. 

6-8“Ā yɔ᷄ŋ bɛ̍ɛ̍ āā wānāyɛ̍ī nūmnde̍, ɔ̄ɔ̄ po̍ nu̍m vīālāa̍ kɛ̄lɛ̄ŋgāā chāa̍ŋ nūm wa̍nā 
la̍nɔ̍ɔ̍, ɔ̄ɔ̄ la̍a̍ nu̍m ŋ̄ kāāla̍ wo̍, kɛ̄lɛ̄ŋgāā cha᷄ŋ nu̍m nya̍ nāāŋa᷅ŋ ndo̍, tē ō kōma̍l 
nu̍m pɛ̍ sɔ̍ɔ̍ sɔ̍ɔ̍ mbō dɛ̄ɛ̄ni̍a̍a̍ nu̍m le̍ mī lā mūli̍ŋ mɛ̍lɛ̄ka̍ā chēle̍ŋnda̍ sōōlūūwo̍, 
mɛ̄lɛ̄ka̍a̍ nya̍ si̍nā bɛ̍ɛ̍ pa̍a̍ndū le̍ wa̍, chɛ᷅la᷅ŋ a̍ ndu̍ le̍. Mɛ̄lɛ̄ka̍a̍ ha̍ā mɛ̄lɛ̄ka̍a̍ 
chēle̍ŋnda̍ nda̍ chō ni̍, ā nya̍ si̍nā bɛ̍ɛ̍ pa̍a̍ndū le̍ wa̍. Fi̍nyāā nyāā ma̍māa̍ bɛ̍ɛ̍ nda̍ 
a̍a̍ si̍nā a̍ mɛ̄lɛ̄ka̍ā ha̍ā o̍kɔ̄ɔ̄ le̍. Wānāa̍ cho̍ nya̍ ā bālāā wa̍, a̍ cho̍ nya̍ māchɛ̄lū ɔ̄ɔ̄ 
la̍nda̍ŋ la̍nda̍ŋ nda̍, a̍ cho̍ o̍ chi̍e̍ēŋndo̍, chɔ̍ŋ kpe̍ŋgēi̍ ī pīlɛ̍i̍ mbo̍ kūā a̍ kpēŋgēi̍ ī 
pīlɛ̍i̍ ya̍, mɛ̄lɛ̄ka̍a̍ ndāa̍ cho̍ ha̍ā ni̍. Wānāā ya̍ I̍ ve̍e̍lu̍ ha̍ā dīōla̍ŋ nda̍ ki̍nɛ̍i̍, ō pīlɛ̍ 
bɛ̍ɛ̍ tē ō dīmu̍l nu̍m le̍ mɛ̄lɛ̄ka̍a̍ ha̍ā sōōlūūwo̍ pɛ̍, ya᷅ŋ ndu̍ lānī bɛ̍ɛ̍ le̍. Ndu̍yɛ̍ 
nyīɛ̍ɛ̍yīī bi̍ī nu̍m le̍ ndu̍ mā vēŋ ndu̍ mā ki̍ndi̍ le̍ ndu̍ chīīndīāā le̍. 

9-10Lā nɔ̄ mī lā lo̍ wānā ko̍ŋ vīīyo̍ a̍ pōūta̍ŋ mī lā dīī ndu̍. Ndu̍yɛ̍ nūm wānā ko̍ŋ o̍ 
dɛ̄ɛ̄nīāā ko̍ŋ ndo̍, nu᷄m wa᷅ wa᷅na̍ tāso̍o̍ le̍ pōūwo̍ chūa̍a̍ mā vɛ̄ wānā ko̍ŋ ni̍. O̍ ko̍ŋ 
kɔ̍ɔ̍lī, mī wāŋnda̍ ā pīli̍a̍a̍ kpo̍u̍ a̍ to᷅l nu̍m ni᷅ŋ kɔ̄ɔ̄lī, mī lā vīi̍ ndu̍ a̍ pōūta̍ŋ. Kāni̍ 
fo̍ndōle̍, le̍ mɛ̄ɛ̍ o̍ ki̍ndi̍ le̍ nu̍m fāŋāa̍ o̍ nɛ̄i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dīmu̍l 
nya̍ le̍ wāa̍ lēchōo̍ wo̍ chōo̍ yɛ̍, Mɛ̄lɛ̄ka̍ ba̍ŋa̍ nya̍ mbo̍ sōlī nya̍ o̍ chɛ̄le̍ŋ ni᷄ŋ I̍chi̍pī, 
o̍ sāŋgā bɛ̄ndōo̍ ni᷄ŋ ndo̍. 

11Tē lā vīi̍ wānā ko̍ŋ a̍ pōūta̍ŋ le̍nde̍ pɛ̍ mbō vī, I̍sɔ̄lūɛ̍i̍ya̍a̍ tu̍a̍a̍ kpo̍u̍ ā chō tūēīyɔ̄ɔ̄ 
nyɛ̍ yɔ̍nu̍ŋ ndo̍ mī sīōōŋnde̍ bīī nda̍. O̍ ko̍ŋ, wānā o̍ wānā de᷅l lɛ̍ kɔ̄l le̍ ī wāā le̍nde̍ 
to̍sā le̍. 

12“O̍ ko̍ŋ kɔ̍ɔ̍lī, chi̍e̍e̍ŋ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ kē le̍ wāa̍ lēni᷄ŋ ndo̍ŋ tē lā tūēī a̍ 
chi̍e̍e̍ o̍ chi̍e̍e̍ o̍kɔ̄ɔ̄ pɛ̍, 

13māā wānāā fo̍ndūāā pūm o̍ chi̍e̍e̍ ko̍ŋ ni᷄ŋ ā fāŋa̍ wānāa̍ cho̍ o̍ chi̍e̍e̍ ko̍ŋ nda̍ o̍ 
nɛ̄i̍ Mɛ̄lɛ̄ka̍a̍ chōo̍, ma̍ to̍sā mi̍ wāŋnda̍ o̍ chi̍e̍e̍ ko̍ŋ ni᷄ŋ a̍ mu̍li᷄ŋ mɛ̍lɛ̄ka̍a̍ chēle̍ŋnda̍ 
sōōlūūwo̍, mɛ̄lɛ̄ka̍a̍ nya̍ si̍nā bɛ̍ɛ̍ pa̍a̍ndū le̍ wa̍ pɛ̍, 

14lā nyūūni̍a̍a̍ a̍ ndi̍ o̍kɔ̄ɔ̄ fɛ̍sɛ̄ fɛ̍sɛ̄ mī lā sīna̍ nyɛ̍ yɔ̍nu̍ŋ ndo̍. Tē ī bīī tōnya̍ pɛ̍, māā 
sūɛ̍i̍ wɔ̍ɔ̍ŋīī wāā le̍nde̍ i̍ yɔ̍nu̍ŋ nya̍ tɛ̄ɛ̄ŋ, 

15wāna̍ o̍ wāna̍ cho̍ o̍ chi̍e̍e̍ ko̍ŋ ni᷄ŋ lātūlu̍ a̍ chɔ̄lūāā ndāa̍, lā dīu̍ nda̍ kpo̍u̍. O̍ ko̍ŋ 
kɔ̍ɔ̍lī, chi̍e̍e̍ ko̍ŋ mī lā tɛ̄ɛ̄mbu̍u̍ ndu̍ kpo̍u̍. 

16Nyɛ̄ o̍ nyɛ̄ wāŋnda̍ nɔ̄ o̍ chi̍e̍e̍ ko̍ŋ ni᷄ŋ lā sōli̍ mu̍ŋ kpo̍u̍ mī lā dīī mu̍ŋ o̍ lu᷅ŋ si̍li̍ŋ. 
O̍ ko̍ŋ kɔ̍ɔ̍lī, nyɛ̄m mu᷅ŋ ni̍, a̍ chi̍e̍e̍ ka̍lāa̍ lātūlu̍, mī lā ma᷄l mu̍ŋ o̍ yīŋ mī ŋ̄ ŋūɛ̄ māā 
sa̍lā lūāmāā o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍. Chi̍e̍e̍ ko̍ŋ ō nɔ̄ mbō lo᷄ pɔ̄m le̍ fɛ̍ɛ̍ŋ 
a̍ fɛ̍ɛ̍ŋ. Lā nɔ̍ mī lā mīŋgi̍ ndu̍ tāŋgūl te̍. 

17Nyɛ̄ o̍ nyɛ̍ cho̍ o̍ chi̍e̍e̍ ko̍ŋ ni᷄ŋ mi̍ lā nɔ̄ le̍ mu̍ŋ tɛ̄ɛ̄mbūūwo̍, lā chu̍ā ō pīlɛ̍ bɛ̍ɛ̍ 
mī lā kɛ̄si̍ ndu̍ le̍ nya̍ pi̍la̍ le̍. Ko̍ŋ to̍sā ni̍, tu̍mbe̍ bɛ̍ndu̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ 
a̍ nya̍ wo̍ mbō pɔ̄lu̍l kɔ̄l, ndu̍yɛ̍ mbō tūīīnu̍ŋ nya̍ īnyīɛ̍ɛ̍. Ō chō nya̍ īnyīɛ̍ɛ̍ tūīīnɔ᷄ŋ 
ndu̍yɛ̍ mbō tōsa̍ mī lā kūi̍ kūīyo̍ pi̍la̍ mɛ̄ɛ̍ o̍ chu̍e̍l fi̍nyāā nyāā ma̍māa̍ būŋgɛ̄i̍ mbo̍ 
mēnāla᷄ŋ nda̍ yɛ̍. 

18Tē lā tūēī Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm pɛ̍, mī lā tūsi̍ŋ o̍ sāwāla̍ ya̍ I̍ ke̍ 
nya̍ la᷅ŋ pāa̍le̍ hāūle̍ŋ nde᷅ŋ nda̍ŋ bɛ̄ŋgu̍ pɛ̍, ndu̍yɛ̍ vɛ̍lɛ̄, mī lā tōsa̍ o̍ cho̍ ndu̍ o̍ hɔ̄l 
sa̍kpō le̍ tōsa̍ wo̍, ō chō nya̍ īnyīɛ̍ɛ̍ tūīīnɔ᷄ŋ.” 

Dītɔ̍nɔ̍mii̍̄ 14 

Mūu̍sē dim̍ūl Is̍ɔl̄ūɛi̍y̍a̍ māā ā bii̍̄ mɔn̍ɛi̍ ̍le̍ wānāā ndāa̍ wu᷅ wa̍ māā wāŋnda̍ ā pīlia̍̍a̍ le̍ 
1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Nya̍ wāŋnda̍ I̍sɔ̄lūɛ̄ī, lā chō māchūāā 
chūāūwāa̍ Mɛ̄lɛ̄ka̍ Ya̍a̍wɛ̄ɛ̄ wa̍, Mɛ̄lɛ̄ka̍ nyāa̍. Lēla̍ŋ tē wāŋndo̍ ō vī nya̍ tɛ̄ɛ̄ŋ pɛ̍, lā 
bo̍o̍lūū dīāllūŋ nyāa̍ŋ, ndu̍yɛ̍ mī lā sēndi̍ yīīŋnde̍ nya̍ o̍ lēbōl, o̍ hɔ̄l chɛ̍chɛ̍ māā 
lāyu̍ŋgu̍l le̍ kɔ̄l nyā ta̍mbɛ̍i̍yo̍ chɔ̄mndo̍ mɛ̄ɛ̍ wāŋnda̍ ā pīli̍a̍a̍ ā tōsā yɛ̍ le̍. 

2Kāni̍ fu̍u̍le̍, nya̍ nya̍ wānāa̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ wa̍ nya̍ chō ni̍. 
Wāŋnda̍ o̍ chi̍e̍ēŋndo̍ ni᷄ŋ tɛ̍ɛ̄ŋ ki̍nɛ̍i̍, nya̍ Mɛ̄lɛ̄ka̍ ō hɛ̄li̍ ni̍, mbo̍ sīīŋgūū nya̍ wānāā 
ndɔ̄.” 

Mūu̍sē o̍ dim̍u̍l Is̍ɔl̄ūɛi̍y̍a̍ a̍ vīsīāā bɛn̍da̍ le̍ dīo̍o̍ wa̍ a̍ vīsīāā nda̍ dia̍̄ le̍ wa̍ o̍kɔɔ̄ ̄
(Lɛ̄vi̍ti̍kɔ̍ɔ̄ 11:1-47) 

3Mi̍ Mūu̍sē hi̍a̍ū lāchī a̍ sūɛ̍i̍, mbo̍ dīmī āā, “Vīsī o̍ vīsī Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ pɛ̍ 
māā ō bɛ̄nda̍ le̍ dīo̍ le̍, lā di̍ā ndu̍ le̍. 

4Vīsīa̍a̍ tɛ̄ɛ̄ŋ ki̍nɛ̍i̍, ā nya̍ nɔ̄ mī lā dē wa̍ cho̍ ha̍ā ni̍. Nāūva̍, a̍ sāa̍, a̍ chūīŋnda̍, a̍ 

5kīa̍lla̍, ā vīsīa̍a̍ ve̍la᷅ŋ māā lāsāā wa̍, a̍ chūīŋāā ba̍ndi̍la̍a̍, a̍ vīsīa̍a̍ ve̍la᷅ŋ a̍ kīa̍lla̍ wa̍. 

6Vīsī o̍ vīsi̍ nɔ̍ pɛ̍ bu̍u̍kūla̍ŋ lā tɛ̄ɛ̄ndīāā ndu̍yɛ̍ mbō dē nyɛ̄ dīa̍a̍ mbō kpūku̍la̍ pɛ̍, 
lā dīā vɛ̍lɛ̄ ko̍ŋ. 

7Kɛ̍ nyɔ̍mi̍a̍a̍ ni̍, a̍ sa̍ŋnda̍, a̍ kɛ̄ɛ̍ŋa̍a̍ ba̍ndi̍la̍a̍, lā nɔ̍ mī la̍ dē nda̍ le̍. Ka̍ni̍ fo̍ndōle̍, 
vīsīa̍a̍ ha̍ā ā dīā nyɛ̍ dīa̍a̍ mā kpūku̍la̍, kɛ̍ ā nɔ̍ bu̍u̍kūla̍ tɛ̍ɛ̍ndīāā le̍. Le̍la̍ŋ vīsīa̍a̍ 
cho̍ a̍ bɛ̍ndāā Mɛ̄lɛ̄ka̍ o̍ hɔ̄l le̍ dīo̍ le̍ wa̍ nda̍ chō ni̍. 

8O̍ ko̍ŋ kɔ̍ɔ̍lī, pēūwo̍ bɛ̍ɛ̍ chɔ̄lu̍ cho̍ o̍ bɛ̍ndāā Mɛ̄lɛ̄ka̍ o̍ hɔ̄l le̍ dīo̍ le̍ wo̍ o̍ cho̍ ni̍. Mi̍ 
chē bɛ̍ɛ̍ mbo̍ nɔ̄ būūkūla̍ tɛ̍ɛ̍ndīāā la̍ŋ, kɛ̍ ō di᷅ nyɛ̍ dīa̍a̍ mbō kpūku̍la̍ le̍. Lā nɔ̍ mī 
lā dē ndu̍ le̍. Vīsīāā ya̍ I̍ di̍mi̍ ha̍ā māā ā bɛ̄nda̍ Mɛ̍lɛ̄ka̍ o̍ hɔ̄l le̍ dīo̍ le̍ wa̍ ki̍nɛ̍i̍, lā 
di̍ā nda̍ le̍, ā vīlɛ̍i̍ya̍ bɛ̍ɛ̍ lā pi̍la᷄ŋ nda̍ le̍. 

9“O̍ ko̍ŋ kɔ̍ɔ̍lī, nyāā yōōmāa̍ o̍ pēēlo̍ ki̍nɛ̍i̍, mɛ̄ɛ̍ le̍ sūūwāa̍ nɔ̍ pɛ̄ɛ̄pɔ̍ŋ ndu̍yɛ̍ a̍ 
kɛ̄kɛ̍u̍la̍ŋ nda̍ mī lā dē. 

10Kɛ̍ nyɛ̄ o̍ nyɛ̄ yōōmāa̍ cho̍ o̍ pēēlo̍ mbō nɔ̍ ŋ̄pɛ̄ɛ̄pɛ̍ a̍ lākɛ̄kɛ̍u̍ le̍, lā di̍ā ndu̍ le̍. 
Kāni̍ fo̍ndōle̍, ā cho̍ a̍ bɛ̍ndāā Mɛ̄lɛ̄ka̍ o̍ hɔ̄l le̍ dīo̍ le̍. 

11“O̍ ko̍ŋ kɔ̍ɔ̍lī, yōūwāa̍ cho̍ ā bɛ̄ndāā Mɛ̄lɛ̄ka̍ o̍ hɔ̄l la̍ ki̍nɛ̍i̍, lā dīā ka̍ŋ. 

12-18Kɛ̍ yōūwa̍ ā pīli̍a̍a̍ ha̍ā ki̍nɛ̍i̍, lā di̍ā nda̍ le̍, fo̍ndōle̍, ā cho̍ a̍ bɛ̍ndāā Mɛ̄lɛ̄ka̍ o̍ 
hɔ̄l le̍ dīo̍ le̍. Yōūwāā kāŋ nda̍ cho̍ ha̍ā ni̍. Kōvi̍a̍a̍, a̍ hu̍a̍a̍, a̍ kōya᷄ŋnda̍, a̍ fa̍a̍bōo̍ 
wa̍, a̍ si̍ŋgbīa̍a̍, a̍ yi̍bɛ̍i̍ya̍, a̍ bāsa̍bāsa̍kūēndi̍a̍a̍, a̍ ɔ̍si̍lu̍i̍chīi̍ya̍, a̍ si̍ku̍līī wa̍, a̍ 
yōūwāā yɔ̄ɔ̄yāa̍, a̍ hɛ̍lɔ̄ŋ nda̍, a̍ hɔ̄lɔ̍hɔ̄lu̍a̍a̍, a̍ kɔ̍mɔ̍lūāŋnda̍, a̍ ku̍a̍āŋnda̍, a̍ tāsa̍a̍. 

19“O̍ ko̍ŋ kɔ̍ɔ̍lī, nyāā yōōmāa̍ hu̍u̍lū, ma̍ nɔ̄ bɔ̄ɔ̄la̍ŋ kɛ̍ ā cho̍ a̍ di̍a̍ndāā Mɛ̄lɛ̄ka̍ o̍ hɔ̄l 
te̍ wa̍ ki̍nɛ̍i̍, lā di̍ā nda̍ le̍. 

20“Kɛ̍ nyāā yōōmāa̍ hu̍u̍lū ma̍ nɔ̄ bɔ̄ɔ̄la̍ŋ ndu̍yɛ̍ ma̍ wā ā bɛ̄ndāā Mɛ̄lɛ̄ka̍ o̍ hɔ̄l le̍ 
dīo̍o̍ wa̍ ki̍nɛ̍i̍, lā dīā ka̍ŋ. 

21“O̍ ko̍ŋ kɔ̍ɔ̍lī, nyɛ̄ o̍ nyɛ̄ vi᷅ o̍ bā chōo̍ pɛ̍, lā di̍ā ndu̍ le̍. Tē lā yēēma̍ pɛ̍, lā kē wa̍nāā 
lēkāa̍wa̍a̍ cho̍ nya̍ tɛ̄ɛ̄ŋ o̍ chi̍e̍e̍ŋ nyāa̍ŋ nda̍, tē ko̍ŋ te̍, lā pīsi̍ wānāā lēkāa̍wa̍a̍ hu᷅ŋ 
nya̍ tɛ̄ɛ̄ŋ nda̍ o̍ bā. Kɛ̍ nya̍ lā di̍ā ndu̍ le̍, fo̍ndōle̍, wānāā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍a̍ 
nyāa̍ ō chūa̍ māā wānā ndɔ̄ wa̍ nya̍ chō ni̍. “Lā ya̍ū chūīŋ chūa̍a̍ kɛ̄lɛ̄ŋgāā sāā 
chu̍a̍a̍ a̍ mɛ̄ɛ̄mā nya̍ wāāyi̍a̍a̍ kālā ndɔ̄ wa̍ŋ te̍.” 

Sāwāa̍ a̍ kē lēbo᷄l Mɛl̄ɛk̄a̍a̍ o̍kɔɔ̄ ̄
22“Wāŋnda̍ I̍sɔ̄lūɛ̄ī, wɔ̄sī o̍ wɔ̄sī tē lā tōsa̍ wa̍lta̍ nyāla̍ ŋ̄chīɛ̄ɛ̄la̍ŋ pɛ̍, nyɛ̄ o̍ nyɛ̄ 
chīɔ̄ɔ̄ŋ nyāa̍ŋ ŋ̄ sōli̍ pɛ̍, lā nɔ̄ mī lā sōli̍ kē lēbo᷄l Mɛ̄lɛ̄ka̍a̍ lēni᷄ŋ. 

23Ndu̍yɛ̍ kēlā lēbōltā nya̍ chō la̍ŋ so̍lī ki̍nɛ̍i̍ la̍ŋ, kē lēbōl nyɛ̄ dīāā ni̍, ō māmūɛ̄ī ni̍, 
ō chūɛ̄īmā ɔ̄li̍fīi̍ ni̍, o̍ ko̍ŋ kɔ̍ɔ̍lī, a̍ chɔ̄lūāā pīāāndūāā tāsi̍a̍a̍ nāūwāā nyāa̍, a̍ sāa̍ 
nyāa̍ a̍ chūīŋāā nyāa̍ ā kūām, mī lā nɔ̄ le̍ nda̍ yɔ̄ŋgōo̍ o̍ Mɛ̄lɛ̄ka̍ lo̍ wa̍, nyɔ̄ɔ̍ŋ mu᷅ŋ 
ki̍nɛ̍i̍, lā nɔ̄ mī lā kūɛ̄ a̍ mu᷅ŋ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ ndu̍ wāa̍ sōōlūūwo̍ 
lo̍ŋ ndo̍. Lo̍ŋ nya̍ nɔ̍ ni̍ mī lā kɔ̍ di̍ō nyɛ̄ dīa̍a̍ kē lēbōllo̍ ho̍ō, ndu̍yɛ̍ a̍ vīsīŋ chɔ̄lūāā 
kāŋ. Mɛ̄ɛ̍ o̍ nɛ̄īyo̍ ho̍ō ni᷄ŋ, he̍ī chō nya̍ pɛ̄ɛ̄kōo̍ māā le̍ te̍le̍ŋ o̍ te̍le̍ŋ lā nɔ̄ mī lā ke̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ bɛ̄ɛ̄le̍ŋ. 

24Mī ī yɔ̄nu̍ŋ dɔ̍ɔ̍, nya̍ pūm nda̍ mī fo̍ndā Mɛ̄lɛ̄ka̍ ō hɛ̄li̍ le̍ ndu̍ wāa̍ sōōlūūwo̍ lo̍ŋ 
ndo̍ ō wa̍ lēvīl a̍ nya̍, māā lā nɔ̍lā kɔ᷅la̍ŋ a̍ kēlā lēbōltā nya̍ sōlī o̍ nyɛ̄m Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nya̍ sa̍lā wo̍ŋ ni᷄ŋ nda̍ŋ, lo̍ŋ te̍. 

25Tē ī yɔ̄nu̍ŋ le̍nde̍ pɛ̍, nyɛ̄ nya̍ nɔ̄ mī lā tōsa̍ wo̍ cho̍ ho̍ō ni̍. Lā pīsi̍ kē lēbōl nya̍ 
sōli̍ ko̍ŋ ndo̍, mī lā chūa̍ nyɛ̄ sɔ̄lāā kōŋ mī lā kūɛ̄ a̍ ndu̍ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō hɛ̄li̍ le̍ ndu̍ wāa̍ sōōlūūwo̍ lo̍ŋ ndo̍. 

26Tē lā kūɛ̄ a̍ nyɛ̄ sɔ̄lāa̍ ho̍ō lo̍ŋ pɛ̍, nyɛ̄ o̍ nyɛ̄ kɔ̄l nyāa̍ ō dīmu̍l nya̍ pɛ̍ le̍ dīo̍o̍ lo̍ŋ, 
ō wa̍ nāū, ō wa̍ sa̍ā, ō wa̍ ma̍mu̍ɛ̍i̍, ɔ̄ɔ̄ mūɛ̄īmā kālā ka̍lā, lā pēndū a̍ nyɛ̄ sɔ̄lāā kōŋ. 
O̍ ko̍ŋ kɔ̍ɔ̍lī, nya̍ ni̍, a̍ yu̍ŋgu̍la̍ nyāla̍ŋ, mī lā dē nyɛ̄ nya̍ yēēma̍ le̍ di̍o̍o̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l lo̍ŋ ndo̍, ndu̍yɛ̍ mī lā tōsa̍ kɔ̄l kɛ̄ndɔ̄ɔ̍ lo̍ŋ. 

27“Ndu̍yɛ̍ o̍ ko̍ŋ kɔ̍ɔ̍lī, lā pu̍ɛ̍ɛ̍nu᷄ŋ le̍ Li̍va̍īya̍a̍ cho̍ nya̍ tɛ̄ɛ̄ŋ o̍ chi̍e̍e̍ŋ nyāa̍ŋ nda̍ 
mālāa̍ le̍. Kāni̍ fo̍ndōle̍, nda̍ nda̍ sɔ̄la̍ le̍lɛ᷅ŋ o̍ lēlɛ̄ŋ a̍ bā ndā māā nya̍ le̍. 

28Tē wɔ̄sīla̍ŋ lā hīōū pɛ̍ la̍ ti̍ɔ̍ɔ̍ŋ o̍ yāa̍ ndɔ̄ɔ̍ mɛ̄ɛ̄lu̍la̍ŋ, kē lēbōl o̍ kē lēbōl nya̍ sōli̍ 
o̍ chīɔ̄ɔ̄ŋ nyāa̍ŋ ni᷄ŋ wɔ̍sī kōŋ pɛ̍, lā nɔ̄ mī lā kɛ̍si̍ ndu̍ o̍ chi̍e̍e̍ŋ nyāa̍ŋ, o̍ fo̍ndāŋndā 
nya̍ bɛ̄ɛ̄ndi̍a̍a̍ le̍ ndu̍ kɛ̄sīo̍o̍ lo̍ŋ nda̍ŋ. 

29Li̍va̍īya̍a̍ cho̍ nya̍ ha̍ā tɛ̄ɛ̄ŋ ā sɔ̄la̍ le̍lɛ᷅ŋ o̍ lēlɛ̄ŋ a̍ bā ndā māā nya̍ le̍ wa̍, a̍ wānāā 
lēkāa̍wa̍a̍ cho̍ nya̍ tɛ̄ɛ̄ŋ nda̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, a̍ wāŋ lāāndūāā pīāāndāā 
ndāa̍ vī ā nɔ̍ lɛ̍ ŋ̄pīāāndū le̍ wa̍, le̍ nda̍ nyɛ̄ dīāā kē lēbōl ko̍ŋ ō chō ni̍. Nyɛ̄ dīāā 
kōŋ nda̍ nɔ̄ ni̍ mā wa̍ dīo̍o̍ mɛ̄ɛ̍ kpɛ̍ nda̍ yēēmā yɛ̍. Ko̍ŋ to̍sā ni̍, mī Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō dɔ̄ū nya̍ sa̍lā o̍ wa̍lta̍ nyāla̍ nya̍ chō tōsāa̍ la̍ŋ ni᷄ŋ.” 

Dītɔ̍nɔ̍mii̍̄ 15 

A̍ nyɛ ̄Is̍ɔl̄ūɛi̍y̍a̍ nɔ ̄mā tōsa̍ o̍ wɔs̄ī ŋɔm᷄mɛu̍̄ wo̍ niŋ᷄ ndo̍ o̍kɔɔ̄ ̄
(Lɛ̄vi̍ti̍kɔ̍ɔ̄ 25:1-7) 

1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “O̍ wɔ̄sīī ŋɔ᷄mmɛ̍ū o̍ wɔ̄sīī ŋɔ᷄mmɛ̍ū 
mɛ̄ɛ̄lu̍la̍ŋ, wānā o̍ wānā ā nɔ̄ mā ma̍l chāa̍ŋ nūm I̍sɔ̄lūɛ̍i̍nɔ̍ɔ̍ le̍ kūe̍e̍ o̍ bi̍ī nu̍m o̍ bā 
wo̍. 

2Ndu̍yɛ̍ mɛ̄ɛ̍ i̍ nɔ̍ mī ī yɔ̄nu̍ŋ yɛ̍ cho̍ ho̍ō ni̍. Tē chāa̍ŋ nūm I̍sɔ̄lūɛ̍i̍nɔ̍ɔ̍ ɔ̄ɔ̄ wānāyɛ̍ī 
nūmnde̍ bīī nu̍m kūo̍o̍ o̍ bā pɛ̍, ā nɔ̄ mā ma̍l ndu̍ le̍ kūēē ko̍ŋ, a̍ nyu̍nā lɛ̍ ndu̍ le̍. 
Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ ndu̍ dɔ̍ū sāwāa̍ ho̍ō ni̍. 

3Tē ō wa̍ pɛ̍ māā wāna̍ lēkāa̍ o̍ bi̍ī nu̍m kūo̍o̍ o̍ bā ni̍, ndu̍ ndu̍ ā nɔ̄ mā nyu̍na̍ ndu̍ 
mbō pāāwa̍ kūēē nu̍mndo̍. Kɛ̍ tē ō wa̍ pɛ̍, māā chāa̍ŋ nūm I̍sɔ̄lūɛ̍i̍nɔ̍ɔ̍ o̍ bi̍ī nu̍m 
kūēē ko̍ŋ o̍ bā ni̍, ā nɔ̄ mā ma̍l ndu̍ le̍ kūēē ko̍ŋ o̍ wɔ̄sīī ŋɔ᷄mmɛ̍ūve̍ mɛ̄ɛ̄lu̍la̍ŋ. A̍ nɔ̍ 
mā nyu̍na̍ lɛ̄ ndu̍ le̍ kūēē ko̍ŋ te̍. 

4-6“Tē ō wa̍ pɛ̍ mī lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm, sāwāla̍ ndɔ̄la̍ ya̍ I̍ 
cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ nda̍ŋ, mī lā wa̍ sa̍kpō o̍ nyɛ̄ o̍ nyɛ̄ la̍ di̍mi̍ 
tōsāa̍ ni᷄ŋ pɛ̍, wānā o̍ wānā ve᷅ ni̍ŋ I̍sɔ̄lūɛ̄ī mbō wa̍ o̍ tāmbe̍i̍ ni᷄ŋ te̍. Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ o̍ chō nya̍ lɛ̄ŋnde̍ŋ nde᷅ŋ kīo̍o̍, ndu̍yɛ̍ mbo̍ chūēl nya̍ būŋgɛ̄i̍ le̍ mbō 
tōsa̍ mī nyɛ̄ o̍ nyɛ̄ wa̍ ō kɛ̄ndɛ̄ a̍ nya̍ o̍ nyɛ̄ o̍ nyɛ̄ ni᷄ŋ nya̍ tōsa̍ o̍ lɛ̄ŋnde̍ŋ nde᷅ŋ ni᷄ŋ. 

Mɛ̄lɛ̄ka̍ chō būŋgɛ̄ī ndūɛ̍i̍ o̍ chu̍a̍ he̍ī ve̍ pēēlū. Lā wūū ni̍ŋ wa᷅ŋnda̍ o̍ lɛ̄ŋīī 
chēle̍ŋnde̍ ni᷄ŋ ku̍e̍ēla̍ŋ, kɛ̍ nya̍ bi̍ī ni̍ŋ wa̍nā o̍ wānā ku̍e̍ē o̍ bā le̍. Lā nɔ̄ ni̍ŋ 
kpa̍a̍yāa̍ lɛ̄ŋīī chēle̍ŋ chōo̍, kɛ̍ nya̍ ve᷅ ni̍ŋ le̍lɛ᷅ŋ o̍ lēlɛ̄ŋ o̍ bā bɛ̄ŋgu̍ le̍. 

7“Kɛ̍ ndu̍yɛ̍ tē ō wa̍ pɛ̍, mī wānāā tāmbɛ̍i̍ya̍ ā wa̍ nya̍ tɛ̄ɛ̄ŋ o̍ chi̍e̍e̍ŋ nyāa̍ŋ ō pīlɛ̍ 
ni᷄ŋ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō le᷅ŋ nya̍ kīo̍o̍ le̍ŋ ni᷄ŋ pɛ̍, lā to̍sā 
ka̍ka̍a̍ a̍ nda̍, mī lā to̍sa̍l nda̍ sɔ̄ŋgbɔ̍ɔ̍ŋndo̍ le̍. 

8Lā tōsa̍l nda̍ kɛ̄ndɛ̄i̍, ndu̍yɛ̍ nyɛ̄ o̍ nyɛ̄ nda̍ hāu̍ bā mā nyūna̍ nya̍ le̍ nda̍ kūo̍o̍ 
wūūwo̍ pɛ̍, lā ke̍ nda̍. 

9Tē ā nyūna̍ nya̍ le̍ kūēēla̍ŋ pɛ̍, lā mānda̍ŋ, yɔ̄ŋi̍ yīya᷄ŋ wɔ̍ɔ̍ŋndo̍ ō de᷄l nya̍ o̍ kɔ̄l a̍ 
nda̍ mī lā dīmi̍ āā, ‘Wɔ̄sīī ŋɔ᷄mmɛ̍ū na̍a̍ ŋ̄ māl wa᷅ŋnda̍ le̍ kūēēla̍ŋ nde̍ ī chō ni᷅ŋ 
fūūlūūwo̍. Tē ŋ̄ ke̍ nda̍ kūēēla̍ŋ pɛ̍, ŋ̄ sɔ̍lā lɛ̍ ni̍ŋ nyɛ̍ nāā sɔ̍lāa̍ le̍.’ Lā yi̍ya᷄ŋ dɛ̍nɛ̍ 
wɔ̍ɔ̍ŋ wāā le̍nde̍ a̍ chāāŋāā nyāā I̍sɔ̄lūɛ̍i̍ya̍, mī lā tōsa̍l nda̍ sɔ̄ŋgbɔ̍ɔ̍ŋndo̍, mī lā tūŋ 
nda̍ kūēēla̍ŋ te̍. Tē lā tōsa̍ le̍nde̍ pɛ̍, ā chō ŋɔ̄ɔ̄cha᷄ŋ a̍ nya̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, 
ndu̍yɛ̍ mī Mɛ̄lɛ̄ka̍ Ya̍a̍wɛ̄ɛ̄ o̍ ki̍lu̍l nya̍ yāmɛ̍i̍ māā lā tōsa̍ yɔ̄ŋ wɔ̄ɔ̍ŋndo̍. 

10Lā ke̍ nda̍ a̍ kɔ̄ltā nyāla̍ŋ kpo̍u̍. Lā ke᷅ nda̍ a̍ ŋɔ̄ɔ̄cha᷄ŋ te̍. Ko̍ŋ to̍sā ni̍, mī Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nya̍ sa̍lā o̍ wa̍li̍ o̍ wa̍li̍ ni̍ŋ nya̍ tōsa̍. 

11Kāni̍ fo̍ndōle̍, le̍ te̍le̍ŋ o̍ te̍le̍ŋ wānāā tāmbɛ̍i̍ya̍ nda̍ ā nɔ̄ mā wa̍ nya̍ tɛ̄ɛ̄ŋ o̍ 
lɛ̄ŋnde̍ŋ nde᷅ŋ ni᷄ŋ. Le̍la̍ŋ I̍ cho̍ nya̍ dīmūllo̍ ō kālā kāla̍ mī lā māla̍ chāāŋāā nyāā 
I̍sɔ̄lūɛ̍i̍ya̍ ha̍ā, a̍ wa᷅ ni̍ŋ nya̍ tɛ̄ɛ̄ŋ ā tāmbɛ̍i̍ya̍ ni̍, a̍ ā bālā hāvɛ̍i̍ya̍a̍ wa᷅ ni̍ŋ nya̍ tɛ̄ɛ̄ŋ 
nda̍.” 

A̍ chīa̍a̍ mālɔɔ̄ ̍o̍kɔɔ̄̄ 
(Ɛ̍sɔ̍dɔ̍ɔ̄ 21:1-11) 

12Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Tē ō wa̍ pɛ̍, mi̍ chāa̍ŋ nūm I̍sɔ̄lūɛ̍i̍nɔ̍ɔ̍ 
ō kɔ̍ yɔ̍ŋgu᷄ŋ ndu̍ pi̍la̍ o̍ chɛ̄le̍ŋ ni᷄ŋ nu̍m o̍ bā, chɛ̄ kōŋ ō wa̍ wa᷅na̍ pɔ̍nɔ̍, ō wa̍ wa̍nā 
la̍nɔ̍, ō nɔ̄ mbō tōsa̍l nu̍m wa̍llo̍ le̍ wɔ̄sīla̍ŋ lā ŋɔ᷄mpu᷅m, o̍ ŋɔ᷄mmɛ̍ū wo̍, ā nɔ̄ mā 
ma̍l ndu̍ mbō kūɛ̄nu᷄ŋ a̍ nyu̍nā ndu̍ le̍ nyɛ̄ o̍ nyɛ̄ le̍. 

13Ndu̍yɛ̍ tē a̍ wa̍ ndu̍ mālɔ̄ɔ̍ pɛ̍, a̍ nɔ̍ mā ma̍l ndu̍ bālā fo̍ndō le̍. 

14Ke̍ ndu̍ sāa̍ ā ti᷄ŋ, a̍ chūīŋnda̍ ā ti᷄ŋ, a̍ nyɛ̄ dīa̍a̍, o̍ ko̍ŋ kɔ̍ɔ̍lī, a̍ mūɛ̄īya̍ŋ ndu̍ bɛ̍ɛ̍ 
mbō ku̍ɛ̄ a̍ mu̍ŋ. Ke̍ ndu̍ mɛ̄ɛ̍ kpɛ̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nūmndo̍ ō dɔ̄ū nu̍m sa̍lā 
yɛ̍. 

15Lā lōōnu̍ŋ māā nya̍ bɛ̍ɛ̍ le̍nde̍ ko̍ni̍ nya̍ wa̍ o̍ chɛ̄le̍ŋ ni᷄ŋ si̍ndɛ̄ I̍chi̍pī ni̍, mi̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō bāŋā nya̍ o̍ chɛ̄lēlēŋ ni᷄ŋ. Le̍ sa̍bū kōŋ ya̍ I̍ cho̍ nya̍ 
sāwāla̍ŋ nda᷅ŋ dōūwo̍ ō kālā ka̍lā pāa̍le̍ŋ hāūle̍ŋ nde᷅ŋ ni̍. 

16“Kɛ̍ mī ī yɔ̄nu̍ŋ dɔ̍ɔ̍ mī chɛ̄ kōŋ ō kāāla̍ sūɛ̍i̍ nu̍mnde̍ nya̍ yu̍ŋgu̍ nu̍mndo̍, mbō 
hīni̍ kɔ̄l le̍ mī lā wa̍ lātūlu̍ nya̍ nda̍, mbō yēēma̍ lɛ̍ mbō kūɛ̄ o̍ ndu̍ lo̍ le̍. Tē ī yɔ̄nu̍ŋ 
le̍nde̍ pɛ̍, nu᷄m nɔ̍ chɛ̄ kōŋ ndo̍, 

17kɔ̍ a̍ ndu̍ mā kɔ̍ si̍mī ndu̍ o̍ dīō chīɛ̍i̍ nūmndo̍ īkɛ̄i̍, mā chu̍a̍ chīli̍ŋi̍i̍ sɛ̍ɛ̍mbīɛ̍i̍ mā 
bu̍li̍ ndu̍ nīle̍ŋ lē pīlɛ̍ le̍ chɔ̄mndo̍ māā le̍ nūm chɛ̄ kōŋ ō chō ni᷅ŋ le̍ fɛ̍ɛ̍ŋ a̍ fɛ̍ɛ̍ŋ ni̍, 
ō wa̍ chɛ᷅ wānā pɔ̍nɔ̍, ō wa̍ chɛ᷅ wānā la̍nɔ̍. 

18Wānā o̍ wānā chu̍ā ndi̍ sūɛ̍i̍ ka̍lā ka̍lā le̍ chɛ᷄ cho̍ nu̍m o̍ bā wo̍ mālɔ̄ɔ̍ le̍. Tē ō wa̍ 
sūɛ̍i̍ pa̍a̍wāā pɛ̍, chɛ̄ kōŋ ō tōsa̍l nu̍m wa̍llo̍ le̍ wɔ̄sīla̍ŋ lā ŋɔ᷄mpu᷅m kpu̍lu̍ku̍u̍. Tē 
ndu̍ o̍o̍ wa̍ pɛ̍ māā wāŋndo̍ nūm o̍o̍ chu̍a̍ le̍ nu̍m wa̍llo̍ tōsāllo̍ ni̍, wa̍li̍ chɛ̄ kōŋ ō 
tōsa̍l nu̍m ndo̍, ndu̍ o̍o̍ chu̍ā pa̍a̍wā wānā ko̍ŋ lē dīi̍ŋ. Lēla̍ŋ ā nɔ̄ mā ma̍l chɛ̄ kōŋ 
mbō kūɛ̄nu᷄ŋ. Tē a̍ to̍sa̍ ke̍ŋ pɛ̍, nyɛ̄ o̍ nyɛ̄ ŋ̄ tōsa̍, sa̍lāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nūmndo̍ ō dūāū nu̍m lēni᷄ŋ ni̍.” 

A̍ chɔl̄ūāā tāsia̍̍a̍ sa̍lāa̍ sōlīo̍o̍ o̍ Mɛl̄ɛk̄a̍ lo̍ o̍kɔɔ̄ ̄
19Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Chɔ̄lūāā pīāāndūāā tāsi̍a̍a̍ nāūvāā 
nyāa̍, a̍ chūīŋāā nyāa̍, a̍ sāa̍ nyāa̍ ā kūām nda̍ ki̍nɛ̍i̍, lā nɔ̄ mī lā yɔ̄ŋgu̍ nda̍ mā wa̍ 
le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍. Nāūvāā pīāāndūāā tāsi̍a̍a̍ nāūvāā nyāa̍ ā kūām 
ka̍ŋ nda̍ ā wa̍ā chīɔ̄ɔ̄ŋ nyāa̍ŋ te̍. Sāa̍ nyāa̍ bɛ̍ɛ̍, ā pīāāndūāā tāsi̍a̍a̍ ka̍ŋ lā ki̍lī nda̍ 
yīīŋnde̍ le̍. 

20Īwɔ̄sī o̍ wɔ̄sī, nya̍ ni̍ a̍ yūŋgu̍la̍ nyāla̍ŋ, lā nɔ̄ mī lā kɔ̍ di̍ō chɔ̄lūāā kāŋ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l, o̍ fo̍ndāŋ o̍ cho̍ hɛ̄lī le̍ ndu̍ sōōlūūwo̍ lo̍ŋ ndo̍. 

21Kɛ̍ tē ō wa̍ pɛ̍ mī chɔ̄lūāā ya̍ I̍ cho̍ ha̍ā dīmīo̍o̍ wa̍, ō pīlɛ̍ wa̍ nāmtāa̍, ɔ̄ɔ̄ mbō wa̍ 
ō sūmɛ̍i̍, kɛ̄lɛ̄ŋgāā mbō nɔ̄ sɔ̄ŋ o̍ sɔ̄ŋ chēle̍ŋ o̍ wānā cha᷅ kpe̍nde̍ke̍le̍ pɛ̍, lā nɔ̍ mī lā 
dīī ndu̍, mī lā sōli̍ ndu̍ sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍ le̍. 

22Chɔ̄lūāā wāā le̍nde̍, lā nɔ̄ di̍ mī lā dīī nda̍ mī lā dē o̍ chi̍e̍e̍ŋ nyāa̍ŋ. Ndu̍yɛ̍ wānā 
wa̍ o̍ di̍a̍ndāā Mɛ̄lɛ̄ka̍ o̍ hɔ̄l, wa᷅ ō dīāndāā le̍, wānā o̍ wānā nɔ̍ di̍ mbō dē. Mɛ̄ɛ̍ nya̍ 
dīā nu̍a̍ā vīsīŋ kīa̍llo̍ŋ ndu̍yɛ̍ a̍ vīsīāā yɔ̄ŋāā chēle̍ŋnda̍ yɛ̍, le̍nde̍ ko̍ni̍ nya̍ chūa̍ 
vīsīŋ chɔ̄lūāā wāā le̍nde̍ ni̍. 

23Nyɛ̄ nya̍ di̍ā le̍ wo̍ tu̍ŋ cho̍ ni̍, lā di̍ā kōo̍ma̍ nda᷄ŋ te̍. Lā nɔ̄ mī lā chūīŋi̍ ma̍ lɛ̄ŋ, 
mɛ̄ɛ̍ nya̍ chūīŋī nu̍a̍ā mɛ̄ŋnda̍ŋ yɛ̍.” 

Dītɔ̍nɔ̍mii̍̄ 16 

Mūu̍sē dim̍u̍l Is̍ɔl̄ūɛi̍y̍a̍ le̍ mā bīī bɔŋ̄a᷅ŋ lōōna᷄ŋndo̍ a̍ hīōūwɔɔ̄ ̄chōo̍ wo̍ o̍kɔɔ̄̄ 
(Ɛ̍sɔ̍dɔ̍ɔ̄ 12:1-20) 

1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Wāŋnda̍ I̍sɔ̄lūɛ̄ī, lā nɔ̄ mī lā bīī bɔ̄ŋa᷅ŋ 
lōōna᷄ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄, o̍ pāŋgi̍i̍ A̍bi̍bī ve̍ ni᷄ŋ, kāni̍ fo̍ndōle̍, o̍ pāŋgi̍i̍ 
ke̍ŋ ni᷄ŋ i̍chɔ᷅l pīlɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō bāŋa̍ nya̍ o̍ chɛ̄lē nya̍ wa̍ ni᷄ŋ 
I̍chi̍pīle̍ŋ ni᷄ŋ ni̍. 

2Lā nɔ̄ mī lā kūɛ̄ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō hɛ̄li̍ le̍ ndu̍ wāa̍ sōōlūūwo̍ 
lo̍ŋ ndo̍, mī wānā o̍ wānā o̍ di̍ī sāa̍ ndɔ̄ɔ̍ ɔ̄ɔ̄ nāū ndɔ̄ɔ̍, a̍ chūīŋ ndɔ̄ɔ̍ mī lā dē a̍ te̍le̍ŋ 
nya̍ chō wā bɔ̄ŋa᷅ŋ lōōna᷄ŋndo̍ ho̍ō a̍ hīōūwɔ̄ɔ̄ chōo̍ wo̍ o̍kɔ̄ɔ̄ bīyɔ̄ɔ̍ wo̍. Mɛ̄ɛ̍ o̍ nɛ̄īyo̍ 
ho̍ō ni᷄ŋ, Mɛ̄lɛ̄ka̍ Ya̍a̍wɛ̄ɛ̄ ndu̍ nya̍ wā ko̍ŋ bɛ̍ɛ̄le̍ŋ kīo̍o̍ ni̍. 

3Tē lā dīī chɔ̄lūa̍a̍ ha̍ā le̍ bɔ̄ŋa᷅ŋndo̍ ho̍ō pɛ̍, lā nɔ̍ mī lā dē vīsīŋ nda᷄ŋ a̍ bēe̍dīi̍ cho̍ 
ō tōōsīāā a̍ yi̍i̍sīi̍yo̍ wo̍ le̍. Le̍ pālɛ̍i̍ ī ŋɔ᷄mmɛ̍ū, pālɛ̍i̍ nya̍ chō wā o̍ bɔ̄ŋa᷅ŋndo̍ ho̍ō 
chōo̍ ve̍, lā nɔ̄ mī lā wa̍ bēe̍dīi̍ nɔ̍ yi̍i̍sīi̍ le̍ wo̍ dīo̍o̍ a̍ vīsīŋ mu᷅ŋ. Bōōndi̍i̍ nya̍ wa̍ 
mālɔ̄ɔ̍ I̍chi̍pī nāa̍ nya̍ wa̍ o̍ sāŋgāa̍ ni᷄ŋ nda̍ mi̍ lā wā kēlēŋāa̍ pāa̍le̍ le̍ŋ le̍ mālɔ̄ɔ̍ ve̍, 
bēe̍dīi̍yo̍ ho̍ō nya̍ dē ni̍. Le̍la̍ŋ bēe̍dīi̍yo̍ ho̍ō, ndu̍ nya̍ nɔ̄ le̍ wāa̍ dīo̍o̍ a̍ te̍le̍ŋ 
bɔ̄ŋa᷅ŋndo̍ ho̍ō ni̍, ko̍ŋ to̍sā ni̍ ha̍a̍a̍ a̍ yōōmūlā nyāla̍ŋ mī lā wa̍ lōōnɔ᷄ŋndo̍ a̍ pāa̍le̍ 
nya̍ fūla̍ I̍chi̍pī le̍ŋ o̍kɔ̄ɔ̄. 

4O̍ pālɛ̍i̍ ŋɔ̍mmɛ̍ūve̍ he̍ī bɛ̄ŋgu̍ ki̍nɛ̍i̍, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ yi̍i̍sīi̍ o̍ yi̍i̍sīi̍ o̍ 
nɔ̍ mbō wa̍ lēni᷄ŋ te̍. O̍ ko̍ŋ kɔ̍ɔ̍lī, chɔ̄lūāā nya̍ chō ha̍ā dīū o̍ pāa̍le̍ tāse̍le̍ŋ chōo̍ 
i̍chɔ᷅llo̍ le̍ bɔ̄ŋa᷅ŋndo̍ ho̍ō wa̍, vīsīŋ chɔ̄lūāā kāŋ, lā nɔ̄ mī lā dē mu̍ŋ īchɔ̄l kōŋ kpo̍u̍, 
lā nɔ̍ mī lā lɔ̄li̍ mu̍ŋ ku̍ya̍ le̍. 

5“Chɔ̄lūāā nya̍ nɔ̄ mī lā dīu̍ le̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄ wa̍, ō 
cho̍ o̍ chi̍e̍e̍ŋ nyāŋ yɛ̍ yɛ̍ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ wo̍ŋ te̍ nya̍ nɔ̄ le̍ 
nda̍ dīūwo̍ le̍. 

6Kāni̍ fo̍ndōle̍, fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō hɛ̄li̍ le̍ ndu̍ wāa̍ 
sōōlūūwo̍ lo̍ŋ ndo̍, lo̍ŋ nya̍ nɔ̄ ni̍, mī lā kūɛ̄ a̍ chɔ̄lūa̍a̍ ha̍ā mī lā kɔ̍ di̍ū nda̍ lo̍ŋ. Tē 
pāa̍le̍ŋ lē de᷄l pɛ̍, mī fīti̍līo̍o̍ kāndu̍ tōlɔ̄ɔ̍, a̍ te̍le̍ŋ ko̍ŋ kpe̍e̍kpe̍i̍ nya̍ nɔ̄ ni̍ mī lā dīu̍ 
chɔ̄lūāā bɔ̄ŋa᷅ŋnda̍ ha̍ā. Te̍le̍ŋ ko̍ŋ kpe̍e̍kpe̍i̍ na̍a̍ ŋ̄ ma᷄l sīndɛ̄ I̍chi̍pī le̍ hūnɔ̄ɔ̍ ni̍. 

7Tē lā dīu̍ chɔ̄lūa̍a̍ ha̍ā pɛ̍, lā nɔ̄ mī lā yāu̍ vīsīŋ mu᷅ŋ ndu̍yɛ̍ mī lā dē mu̍ŋ lo̍ŋ, o̍ 
fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō hɛ̄lī le̍ ndu̍ wāa̍ sōōlūūwo̍ lo̍ŋ ndo̍. O̍ 
ko̍ŋ kɔ̍ɔ̍lī, tē pāa̍le̍ŋ lē sɛ̄ pɛ̍ di̍i̍mā ndɔ̄ɔ̍ īdīi̍yo̍ wānā o̍ wānā mi̍i̍ŋgu̍ o̍ tɛ̍ndīi̍ ndɔ̍ 
mālɔ̄ɔ̍. 

8Le̍ pālɛ̍i̍ ī ŋɔ᷄mpu᷅m bēe̍dīi̍ nɔ̍ yi̍i̍sīi̍ le̍ wo̍ ndu̍ nya̍ nɔ̄ ni̍ mī lā wa̍ dīo̍o̍ o̍ bɔ̄ŋa᷅ŋndo̍ 
ho̍ō chōo̍. O̍ ko̍ŋ kɔ̍ɔ̍lī, o̍ pāa̍le̍ ŋɔ̍mmɛ̍ūle̍ŋ chōo̍ nya̍ kpo̍u̍ lā nɔ̄ mī lā chūūŋgi̍āŋ 
na̍a̍ pi᷅lɛ̍ mī lā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍. Lā nɔ̍ mī lā tōsa̍ wa̍li̍ o̍ wa̍li̍ o̍ 
pāa̍le̍ le̍ŋ te̍.” 

Mūu̍sē dim̍u̍l Is̍ɔl̄ūɛi̍y̍a̍ le̍ mā bīī bɔŋ̄a᷅ŋ chīɔɔ̄ŋ̄ kūāwāa̍ 
(Ɛ̍sɔ̍dɔ̍ɔ̄ 34:22; Lɛ̄vi̍ti̍kɔ̍ɔ̄ 23:15-21) 

9Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “O̍ ko̍ŋ kɔ̍ɔ̍lī, tē lā kāndu̍ chīɔ̄ɔ̄ŋ nyāa̍ŋ 
kōwɔ̄ɔ̍ pɛ̍, lā nɔ̄ mī lā kāndu̍ lɔ̍ɔ̍la̍ŋ chɔ̄mndo̍. Tē lɔ̍ɔ̍la̍ŋ lā hīōū pɛ̍ la̍ ŋɔ̍mmɛ̍ū, 

10lā nɔ̄ mī lā bīī bɔ᷅ŋa᷅ŋ chīɔ̄ɔ̄ŋ kūāūwāa̍, bɔ̄ŋa᷅ŋ bɛ̄ndū dīāā nyɛ̄ dīa̍a̍ le̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ bɛ̄ɛ̄le̍ŋ kīo̍o̍. Wānā o̍ wānā ā nɔ̄ mā hīŋ a̍ nyɛ̄ ŋ̄ kɛ̄ɛ̄si̍a̍a̍ a̍ kɔ̄l 
nūmndo̍ kpo̍u̍ le̍ yɔ̄ŋgōo̍ māā kē wo̍, mɛ̄ɛ̍ kpɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū 
nu̍m sa̍lā yɛ̍. 

11Fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō hɛ̄lī le̍ ndu̍ wāa̍ sōōlūūwo̍ lo̍ŋ ndo̍, 
lo̍ŋ nya̍ nɔ̄ ni̍ mī lā kūɛ̄ a̍ kēla̍ŋ nda᷅ŋ. O̍ ko̍ŋ kɔ̍ɔ̍lī, nya̍ kpo̍u̍, nya̍ pi̍la̍ ni̍, chūāūwāā 
nyāa̍ ni̍, bu̍ɛ̍i̍yāā nyāā pi̍a̍a̍ndūa̍a̍ a̍ ā lāāndūa̍a̍ ni̍, Li̍va̍īya̍a̍ cho̍ nya̍ tɛ̄ɛ̄ŋ o̍ chi̍e̍e̍ŋ 
nyāa̍ŋ nda̍ ni̍, wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, vīi̍ya̍a̍ nɔ̍ lɛ̍ ŋ̄fi̍nyā le̍ wa̍ ni̍, a̍ 

vīi̍ya̍a̍ nɔ̍ lɛ̍ ŋ̄pīāāndū le̍ wa̍, nya̍ kpo̍u̍, lā nɔ̄ mī lā bɛ̄ɛ̄ndi̍a̍a̍ nyɛ̄ dīāā kɔ̄l kɛ̄ndɛ̄ 
bɛ̄ndōo̍ a̍ nyɔ̄ɔ̍ŋ mu᷅ŋ, mī lā tōsa̍ kɔ̄l kɛ̄ndɛ̄ bɛ̄ndōo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍ŋ. 

12Nyɛ̄ o̍ nyɛ̄ ya̍ I̍ cho̍ nya̍ dīmūllo̍, lā kɛ̄si̍ŋ ndu̍ o̍ kɔ̄l mī lā wa̍ sa̍kpō o̍ ndu̍ tōsāa̍ 
ni᷄ŋ. Lā lōōnu̍ŋ māā nya̍ bɛ̍ɛ̍ chīa̍a̍ nya̍ wa̍ sīndɛ̄ I̍chi̍pī ni̍.” 

Mūu̍sē dim̍u̍l Is̍ɔl̄ūɛi̍y̍a̍ le̍ bɔŋ̄a᷅ŋ lābāfɛīy̍o̍ bīyɔɔ̄ ̍
(Lɛ̄vi̍ti̍kɔ̍ɔ̄ 23:33-43) 

13Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “O̍ ko̍ŋ kɔ̍ɔ̍lī tē lā chīi̍ wa̍lta̍ nyāla̍ 
ŋ̄chīɛ̄ɛ̄la̍ŋ tōsā pɛ̍ kpo̍u̍, mī lā nīɔ̍u̍ wi̍tīi̍ŋ nyāa̍ŋ nya̍ kōū wo̍ŋ, a̍ ba̍a̍līi̍ŋ nyāa̍ŋ, o̍ 
ko̍ŋ kɔ̍ɔ̍lī, mī lā wāāyi̍a̍a̍ kīle̍pīi̍ma̍ nyāa̍ŋ le̍ mūɛ̄īya̍ŋ tōōsīa̍a̍, lā nɔ̄ mī lā bīī bɔ̄ŋa᷅ŋ 
lābāfɛ̄i̍yo̍ le̍ pālɛ̍i̍ ī ŋɔ᷄mmɛ̍ū. 

14Nya̍ ni̍, chūāūwāā nyāa̍ ni̍, bu̍ɛ̍i̍yāā nyāā pi̍a̍a̍ndūa̍a̍ ā lāāndūa̍a̍ ni̍, Li̍va̍īya̍ ni̍, 
wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, a̍ vīi̍ya̍a̍ nɔ̍ 
ŋ̍pi̍a̍a̍ndū ma̍ wā nya̍ tɛ̄ɛ̄ŋ nda̍, nya̍ kpo̍u̍ lā nɔ̄ mī lā tōsa̍ bɔ̄ŋa᷅ŋ bɛ̄ndū dīāā nyɛ̄ 
dīa̍a̍ ndu̍yɛ̍ mī lā tōsa̍ kɔ̄l kɛ̄ndɛ̄ bɛ̄ndōo̍. 

15Wɔ̄sī o̍ wɔ̄sī nya̍ kpo̍u̍ lā nɔ̄ mī lā chūūŋgi̍āŋ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō hɛ̄li̍ le̍ ndu̍ wāa̍ sōōlūūwo̍ lo̍ŋ ndo̍, mī lā tōsa̍ bɔ̄ŋa᷅ŋ bɛ̄ndū dīāā nyɛ̄ dīa̍a̍ 
lo̍ŋ lē pālɛ̍i̍ ī ŋɔ᷄mmɛ̍ū, le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ bɛ̄ɛ̄le̍ŋ kīo̍o̍. Kāni̍ fo̍ndōle̍, 
le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū chīɔ̄ɔ̄ŋ nyāa̍ŋ sa̍lā mbo̍ kē nya̍ nyɛ̄ dīa̍a̍ 
ndu̍yɛ̍ mbo̍ tōsā mi̍ dɛ̍nɛ̍ kɛ̍ndɔ̄ɔ̍ ō tūāl nya̍ kɔ̄ɔ̄lī, o̍ nyɛ̄ o̍ nyɛ̄ ni̍ŋ nya̍ tōsa̍ yɛ̍. 

16“Wānā pɔ̍nɔ̍ o̍ wānā pɔ̍nɔ̍ cho̍ I̍sɔ̄lūɛ̄ī, o̍ wɔ̄sīo̍o̍ ni᷄ŋ ō nɔ̄ mbō kɔ̍ so̍o̍lūū Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ le̍ yāa̍ o̍ fo̍ndā Mɛ̄lɛ̄ka̍ ō chō hɛ̄lī le̍ ndu̍ wāa̍ sōōlūūwo̍ lo̍ŋ 
ndo̍. Lā nɔ̄ mī lā kɔ̍ so̍o̍lūū ndu̍ a̍ te̍le̍ŋ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄, 
bɔ̄ŋa᷅ŋ nya̍ dīā be̍e̍dīi̍ nɔ̍ yi̍i̍sīi̍ le̍ wo̍, o̍ ko̍ŋ kɔ̍ɔ̍lī, mī lā kɔ̍ so̍o̍lūū ndu̍ a̍ te̍le̍ŋ bɔ̄ŋa᷅ŋ 
chīɔ̄ɔ̄ŋ kūāwāa̍, ndu̍yɛ̍ mī lā kɔ̍ so̍o̍lūū ndu̍ vɛ̄lɛ̄ a̍ te̍le̍ŋ bɔ̄ŋa᷅ŋ lā bāfɛ̄i̍yo̍. Ndu̍yɛ̍ 
wānā pɔ̍nɔ̍ o̍ wānā pɔ̍nɔ̍ wa̍ kɔ̄la̍ŋ Mɛ̄lɛ̄ka̍ sōōlūūwo̍ a̍ te̍le̍ŋnda̍ŋ ndāŋ pɛ̍, a̍ nɔ̍ 
mā kūɛ̄ bālā fo̍ndō le̍, ā nɔ̄ mā kūɛ̄ a̍ nyɛ̄ o̍ bā le̍ Mɛ̄lɛ̄ka̍ kīo̍o̍. 

17Nyɛ̄ o̍ nyɛ̄ ŋ̄ kɛ̄ɛ̄si̍a̍a̍ pɛ̍ a̍ kɔ̄l nūmndo̍ le̍ kɔ̄la̍ŋ yɔ̄ŋgōo̍ o̍ Mɛ̄lɛ̄ka̍ lo̍, ā kūā a̍ ndu̍. 
Ā nɔ̄ mā yɔ̍ŋgu̍ mɛ̄ɛ̍ kpɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nu̍m sa̍lā yɛ̍.” 

Mūu̍sē dim̍u̍l Is̍ɔl̄ūɛi̍y̍a̍ le̍ mā hɛl̄i ̍māsāa̍ le̍ wāŋnda̍ sɔɔ̄ŋ̍ dīmīo̍o̍ tɛɛ̄ŋ̄ 
18Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Chi̍e̍e̍ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō chō nya̍ kē mī lā wa̍ lo̍ŋ ndo̍ŋ, o̍ chi̍e̍e̍ o̍ chi̍e̍e̍, lā nɔ̄ mī lā hɛ̄li̍ māsāa̍ le̍ 
wāŋnda̍ sɔ̄ɔ̍ŋ dīmīo̍o̍ tɛ̄ɛ̄ŋ, ndu̍yɛ̍ a̍ wānāa̍ wa᷅ wa᷅ŋnda̍ chīla̍ŋ nda̍, mɛ̄ɛ̍ kpɛ̍ 
yu̍ŋgu̍la̍ nyāla̍ŋ lā chō yɛ̍, le̍ mā wa̍ wāŋnda̍ sɔ̄ɔ̍ŋ dīmīo̍o̍ tɛ̄ɛ̄ŋ. Ndu̍yɛ̍ māsāa̍ nya̍ 
chō ha̍ā hɛ̄lī wa̍, ā nɔ̄ mā wa̍ wāŋnda̍ tɛ̄ɛ̄ŋ sa̍kpō o̍ sɔ̄ɔ̍ŋ nda᷄ŋ dīmīo̍o̍ ni᷄ŋ. 

19Ā nɔ̍ mā tōsa̍ lāka̍fā o̍ sūɛ̍i̍ dīmīo̍o̍ ni᷄ŋ ndu̍yɛ̍ mā chɔ᷄m yɛ̍ yɛ̍ ŋ̍wa᷅ŋ tɛ̄ɛ̄ŋ te̍. Ā nɔ̍ 
ma̍ bīī lūɛ̄īyɔ̄ɔ̄ ni᷄ŋ wa̍nā o̍ wānā o̍ bā le̍, fo̍ndōle̍, māsā o̍ māsa̍ bi̍ī lūɛ̄īyɔ̄ɔ̄ ni᷄ŋ ndo̍ 
pɛ̍, māsā ko̍ŋ ā yɔ᷄ŋ bɛ̍ɛ̍ mbō wa̍ wāna̍ kɔ̄l kālu̍ ndu̍yɛ̍ mbō wa̍ wānā di̍mīāā tōnya̍, 
sūūmīa̍a̍ lūɛ̄īyɔ̄ɔ̄ ni᷄ŋ ko̍ŋ ō sūūmīāā ndu̍ ni̍, mbō mɛ̄i̍ tōnya̍a̍ dīmīo̍o̍ mbō kīlu̍l 
wāŋnda̍ yāmɛ̍ī lāka̍fɛ̄i̍. 

20Le̍la̍ŋ nya̍ wāŋnda̍ I̍sɔ̄lūɛ̄ī, tē lā yēēma̍ pɛ̍, mī lā chūa̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō nya̍ le᷅ŋ kīo̍o̍ le̍ŋ mī lē sīmnu᷄ŋ fo̍ndā nyā cha̍lāā ha̍a̍a̍ a̍ 
yōōmūlā nyāla̍ŋ mɛ̄ɛ̄lu̍la̍ŋ pɛ̍, mɛ̄ɛ̍ le̍ te̍le̍ŋ o̍ te̍le̍ŋ lā wa̍ wa᷅ŋnda̍ bīyɔ̄ɔ̍ o̍ nɛ̄ī 
sa̍kpōo̍ chōo̍, ndu̍yɛ̍ mī lā wa̍ o̍ nɛ̄i̍ tōnya̍a̍ chōo̍. 

21“O̍ ko̍ŋ kɔ̍ɔ̍lī, tē lā tāŋgu̍l ma̍āŋndo̍ le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ lo̍ pɛ̍, lā si̍mī nyɛ̄ o̍ nyɛ̄ o̍ ma̍āŋ kōŋ īkɛ̄i̍ māā lēsūŋgbu̍ le̍ vēla̍ŋ mɛ̄lɛ̄ka̍ 
lāāndōo̍ A̍si̍ɛ̍lūā le̍ ndu̍ sōōlūūwo̍ le̍. 

22Ndu̍yɛ̍ lā si̍mī nyɛ̄ o̍ nyɛ̄ māā lēsūŋgbu̍ le̍ ndu̍ sōōlūūwo̍ māā mɛ̄lɛ̄ka̍ nyā le̍. 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ō tu᷄l nyɔ̄ɔ̍ŋ mu᷅ŋ lēyɛ̄.” 

Dītɔ̍nɔ̍mii̍̄ 17 

1“Nāū o̍ nāū, kɛ̄lɛ̄ŋgāā sāā o̍ sāa̍ nɔ̍ pɛ̍ na᷅mtāle̍ŋ, ɔ̄ɔ̄ mbō nɔ̄ sɔ̄ŋ o̍ sɔ̄ŋ che᷅le̍ŋ o̍ 
ŋ̄dīāl pɛ̍, ō bɛ̄nda̍ mī lā sōli̍ ndu̍ sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍, fo̍ndōle̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō chɛ᷅l chɔ̍lū wāā le̍nde̍ le̍. 

2“O̍ chi̍e̍e̍ŋ nyāa̍ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō kē ni̍ŋ nya̍ wo̍ŋ ni᷄ŋ ki̍nɛ̍i̍, tē lā 
sāālu̍ŋ wa̍nā o̍ wānā o̍ chi̍e̍e̍ o̍ chi̍e̍e̍ pɛ̍, mbo̍ tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ mbo̍ tɛ̄ɛ̄mbūū kpe̍ma̍ cho̍ nya̍ tɛ̄ɛ̄ŋ a̍ Mɛ̄lɛ̄ka̍ wo̍, 

3mi̍ wānā ko̍ŋ ō mūli᷄ŋ nyɛ᷅m chēle̍ŋndo̍ŋ, ɔ̄ɔ̄ pāa̍le̍ŋ, kɛ̄lɛ̄ŋgāā pāŋge̍i̍, ɔ̄ɔ̄ lōo̍ŋ o̍ 
ha̍la̍a̍ ni᷄ŋ cho̍o̍ cho̍o̍ so̍o̍lūūwo̍ māā mɛ̄lɛ̄ka̍ ndɔ̄ pɛ̍, wānā ko̍ŋ, ō wa̍ wa̍nā pɔ̍nɔ̍ o̍ 
wa̍ wa̍nā la̍nɔ̍, lā nɔ̄ mī lā vīī vi̍i̍ ndu̍ a̍ pōūta̍ŋ mī lā dīī ndu̍. Kāni̍ fo̍ndōle̍, ke̍ŋ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tu᷄l lēyɛ̄ ni̍. 

4Tē wāŋndo̍ ō mālnu̍ŋ pɛ̍, mbo̍ hu᷄ŋ di̍mūl nya̍ a̍ ndi̍ o̍kɔ̄ɔ̄, lā nyūūni̍a̍a̍ fɛ̍sɛ̄ fɛ̍sɛ̄ 
mī lā sīna̍ tē ī chō tōnya̍, ɔ̄ɔ̄ tē ī cho̍ to᷅nya̍ le̍. Tē ī bīī tōnya̍ pɛ̍, māā wānā ko̍ŋ ō 
tōsa̍ sūɛ̍i̍ wɔ̍ɔ̍ŋīī wāā le̍nde̍ I̍sɔ̄lūɛ̍i̍ya̍ tɛ̄ɛ̄ŋ pɛ̍, 

5wānā ko̍ŋ ō wa̍ wa̍nā pɔ̍nɔ̍, ō wa̍ wa̍nā la̍nɔ̍, lā kɔ̍ a̍ ndu̍ o̍ dīō sāāsa̍ chi̍o̍o̍ lēkɔ̍ɔ̍lī, 
mī lā kɔ̍ vi̍ī vīī ndu̍ lo̍ŋ a̍ pōūta̍ŋ mī lā dīī ndu̍. 

6Kɛ̍ ndu̍yɛ̍, lɔ̍ɔ̍ pa̍, nya̍ dīī ndu̍ mɛ̄ɛ̍ mī wānāā ŋīɔ̍ɔ̍ŋ kɛ̄lɛ̄ŋgāā a̍ yāa̍ a̍ tɛ̍nda̍ se̍īle̍ŋ, 
mā fūla̍ kɔ̄ɔ̄lī māā ī chō tōnya̍. Kɛ̍ ō ve᷅ le̍ se̍īlē wānā pi᷅lɛ̍ le̍ nya̍ dīī ndu̍ le̍. 

7Ndu̍yɛ̍ tē lā wa̍ wānā ko̍ŋ dīyɔ̄ɔ̍ pɛ̍, wānāa̍ tɛ̍nda̍ ka̍ŋ se̍īle̍ŋ nda̍, nda̍ wa̍ wa̍nāā 
tāsi̍a̍a̍ ni̍ mā chūa̍ pōūta̍ŋ mā kāndu̍ wānā ko̍ŋ vīī vīīyo̍. O̍ ko̍ŋ kɔ̍ɔ̍lī, mī wāŋnda̍ 
ā tūa̍a̍ ni᷅ŋ kpo̍u̍ a̍ sɔ̍ɔ̍ŋgu̍u̍ ni̍ko̍ le̍ ndu̍ vīī vīīyo̍ a̍ pōūta̍ŋ mī lā dīī ndu̍. Lā nɔ̄ mī lā 
lo̍ wānā ko̍ŋ vīī vīīyo̍ a̍ pōūta̍ŋ mī lā dīī ndu̍, o̍ ko̍ŋ, mī lā tōsa̍ mī yɔ̄ŋ wɔ̄ɔ̍ŋ kōŋ ō 
fūla̍ nya̍ tɛ̄ɛ̄ŋ. 

8“Mī ī yɔ̄nu̍ŋ dɔ̍ɔ̍ mī sūɛ̍i̍ i̍ ko̍ma̍l nya̍ o̍ chi̍e̍e̍ŋ nyāa̍ŋ, mī ī kēndū di̍mī, mɛ̄ɛ̍ sūɛ̍i̍ 
di̍yāā wāna̍ chi̍e̍e̍ i̍ cho̍ nu̍a̍ā yɛ̍, a̍ wāŋnda̍ sɛ̄ɛ̄ŋgi̍āŋndo̍ o̍ nyɔ̄ɔ̍ chōo̍, a̍ wāŋnda̍ 
sɔ̍ŋgɔ̍ɔ̍ mī yɔ̄ŋūlɔ᷄ŋndo̍ o̍ fūla̍ lēni᷄ŋ. Tē sɔ̄ɔ̍ŋ wa̍ā le̍nde̍ ŋ̍ ko̍ma̍l nya̍ o̍ chi̍e̍e̍ŋ nyāa̍ŋ 

pɛ̍, mī lā nɔ̄la̍ mu̍ŋ īyāma̍ kīōlɔ̄ɔ̄ le̍, lā kɔ̍ a̍ mu̍ŋ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō hɛ̄lī ni̍ŋ le̍ ndu̍ wāa̍ sōōlūūwo̍ lo̍ŋ ndo̍. 

9Wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ ma̍ fūlā o̍ pūlāle̍ Li̍va̍īle̍ŋ chōo̍ wa̍ ni̍, a̍ māsā 
di̍mīāā ŋ̄sɔ̄ɔ̍ nda̍ hɛ̄li̍ le̍ wāa̍ lo̍ŋ a̍ te̍le̍ŋ ko̍ŋ ndo̍, ā chō wā o̍ fo̍ndāŋ kōŋ. Tē lā kūɛ̄ 
pɛ̍, lā kɔ̍ dɔ̍ū nda̍ sɔ̄ɔ̍ŋ mu᷅ŋ lāchī. Nda̍ nɔ̄lā mā kēlū mu̍ŋ īyāma̍. 

10Ndu̍yɛ̍ nyɛ̄ o̍ nyɛ̄ wānāā kāŋ ā di̍mu̍l nya̍ o̍ fo̍ndā kōŋ pɛ̍, fo̍ndā Mɛ̄lɛ̄ka̍ Ya̍a̍wɛ̄ɛ̄ 
o̍ hɛ̍lī ni̍ŋ le̍ ndu̍ wāa̍ sōōlūūwo̍ lo̍ŋ ndo̍, lā kɔ̍ o̍ bā kōŋ chōo̍. Nyɛ̄ o̍ nyɛ̄ nda̍ dīmu̍l 
nya̍ le̍ tōsāa̍ pɛ̍, ndu̍ nya̍ nɔ̄ ni̍ mī lā tōsa̍. 

11Nyɛ̄ o̍ nyɛ̄ nda̍ dīmi̍ pɛ̍ mɛ̄ɛ̍ sāwāa̍ dīmi̍ yɛ̍, lā kɔ̍ le̍cho̍ō, ndu̍yɛ̍, īyāma̍ o̍ īyāma̍ 
nda̍ kēlū pɛ̍, lā chɛ᷄l. Lā so̍lī nda̍ dīōm o̍ nɛ̄ī o̍ nɛ̄ī ni̍ŋ te̍. 

12Wānā o̍ wāna̍ kɛ̍ɛ̍ le̍ wāŋnda̍ ha̍ā bɛ̄ɛ̄le̍ŋ kīo̍o̍ pɛ̍, nda̍ yɔ̍nūŋ ni̍ māā wānā so̍līāā 
lāsa̍lāa̍ o̍ nɔ̍ mbō wa̍ o̍ fo̍ndāŋ kōŋ le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
lo̍ wo̍, a̍ māsā di̍mīāā ŋ̄sɔ̄ɔ̍ wa᷅ ni̍ŋ lo̍ŋ ndo̍, wānā ko̍ŋ, lā nɔ̄ mī lā tōsa̍ mbō sɔ̄lā 
pīɔ̍mndo̍. O̍ ko̍ŋ, mī lā tōsa̍ mī yɔ̄ŋ wɔ̄ɔ̍ŋ kōŋ ō fūla̍ nya̍ tɛ̄ɛ̄ŋ. 

13Ndu̍yɛ̍ tē wānā o̍ wānā tu̍e̍ī a̍ nyɛ̍ yɔ̍nu̍ŋ a̍ wānā ko̍ŋ ndo̍ o̍kɔ̄ɔ̄ pɛ̍, sīōōŋnde̍ chō 
ndu̍ bīyɔ̄ɔ̄ o̍ de᷅l lɛ̍ kɔ̄l mī ndu̍ bɛ̍ɛ̍ o̍ to̍sa̍ bōllē kālālē wāā le̍nde̍ le̍.” 

Mūu̍sē chɔm̍ Is̍ɔl̄ūɛi̍y̍a̍ a̍ mɛɛ̄ ̍nda̍ nɔ ̄mā hɛl̄i ̍māsā bɛn̍dōo̍ yɛ ̍o̍kɔɔ̄ ̄
14Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Tē lā lūɛ̄ī o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō nya̍ kīo̍o̍ le̍ŋ ni᷄ŋ pɛ̍, mī lā bīī le̍ŋ, ndu̍yɛ̍ mī lā wa̍ ni᷅ŋ īchāli̍ lo̍ŋ, 
te̍le̍ŋ cho̍ fūūlūū mī nya̍ bɛ̍ɛ̍ mī lā yēēma̍ māsā bɛ̍ndōo̍ le̍ mbō wa̍ nya̍ chōo̍ māā 
lɛ̄ŋīi̍ ba̍lu̍ nya̍ ve̍. 

15Kɛ̍ ndu̍yɛ̍, tē lā wa̍ wāŋndo̍ chūa̍a̍ pɛ̍ le̍ mbō wa̍ māsāa̍ nya̍ chōo̍, lā mānda̍ŋ. 
Wāna̍ nya̍ chūa̍ wo̍, ō wa̍ wa᷅na̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍ pi̍la̍ o̍ hɛ̍lī wo̍. 
Ndu̍yɛ̍ wānā ko̍ŋ ō nɔ̄ mbō wa̍ wāna̍ fu̍la̍ o̍ yūŋgu̍la̍ nyāla̍ŋ ō pīlɛ̍ chōo̍. Lā chu̍ā 
wāna̍ lēkāa̍ mī lā hāndu̍ ndu̍ māsāa̍ nya̍ chōo̍ le̍. 

16Ndu̍yɛ̍ wāna̍ nya̍ chō ho̍ō chūā le̍ mbō wa̍ māsā bɛ̍ndōo̍ nya̍ chōo̍ wo̍, ō wa᷅ 
wāna̍ nɔ̍ lēhɔ̄l mbō kīndi̍ le̍ su̍a̍a̍ nɔ̄ɔ̍ ta̍u̍ ta̍u̍ le̍ ndu̍ pi̍la̍ le̍. Ō wa᷅ wāna̍ to̍sa̍ le̍ mī 
wāŋnda̍ ā mīīŋgu̍ o̍ lɛ̄ŋndē I̍chi̍pī le̍ŋ ni᷄ŋ le̍ mā kɔ̍ pi̍ndūl ndu̍ su̍a̍a̍ ta̍u̍ ta̍u̍ le̍. Kāni̍ 
fo̍ndōle̍, bōōndi̍i̍ Mɛ̄lɛ̄ka̍ Ya̍a̍wɛ̄ɛ̄, o̍ so̍li̍ nya̍ I̍chi̍pī ve̍, mbo̍ dīmūl nya̍ kpe̍nde̍ke̍le̍ 
māā nya̍ mi̍i̍ŋgū lɛ̄ kūmbū kōŋ te̍. 

17Ndu̍yɛ̍ wāna̍ nya̍ chō ho̍ō chūā le̍ mbō wa̍ māsā bɛ̍ndōo̍ nya̍ chōo̍ wo̍, ō nɔ̍ mbō 
wa̍ wāna̍ kɛ̍si̍ ŋ̄lāāndū ta̍u̍ ta̍u̍ le̍. Yɔ̄ŋi̍ lāāndūāā kāŋ ā fāŋa̍ ndu̍ kɔ̄llo̍ o̍ Mɛ̄lɛ̄ka̍ lo̍, 
mā tōsa̍ mbō mūli̍ŋ nyɛ᷅m chēle̍ŋndo̍ŋ sōōlūūwo̍. Ō nɔ̍ mbō wa̍ wāna̍ chi̍e̍e̍chi̍e̍i̍ 
le̍ sūl le̍ mbō nɔ̄ ka̍ni̍ŋ hu̍mbo᷄ŋ a̍ ka̍ni̍ŋ si̍a̍ŋa᷄ŋ ta̍u̍ ta̍u̍ le̍. 

18Wāna̍ nya̍ chō ho̍ō hɛ̄lī wo̍, tē ō sīmnu᷄ŋ ma̍sā bɛ̍ndōo̍ pɛ̍, ō nɔ̄ mbō pōōnyi̍a̍a̍ 
sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ a̍ pɛ̄ɛ̄kūla̍ Mɛ̄lɛ̄ka̍ la̍ŋ o̍ yāu̍ cho̍o̍ le̍ ndu̍ pi̍la̍, sōlīo̍o̍ la̍ŋ 
o̍ yāu̍ pa̍a̍ndū lāsāwāa̍ ni᷄ŋ, yāu̍ lāsāwa̍ cho̍ wānāā sōlīāā lāsa̍lāa̍ a̍ fu̍la̍ o̍ pūlāle̍ 
Li̍va̍īle̍ŋ chōo̍ wa̍ o̍ bā ō kɛ̄sīāā wo̍. 



434 

 

 
Kisi Bible Quick 

© 2013 Bible Society in Liberia. 
 

 
 

 

19Yāu̍ o̍ chō ho̍ō sāwāla̍ŋ ndāŋ a̍ pɛ̄ɛ̄kūla̍ŋ nda᷅ŋ pōōnyīāl lēchōo̍ wo̍, ō nɔ̄ mbō 
wa̍ ndu̍ o̍ bā le̍ te̍le̍ŋ o̍ te̍le̍ŋ, ndu̍yɛ̍ mbō wa̍ tōfāa̍ o̍ la̍ŋ cho̍o̍ lēpāa̍ o̍ lēpāa̍ ha̍a̍a̍ a̍ 
mɛ̄ɛ̄lu̍la̍ yōōmū ndɔ̄ɔ̍. Ko̍ŋ to̍sā ni̍, mbō pɛ̄ɛ̄ku̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ 
bɛ̄ɛ̄le̍ŋ kīo̍o̍ ndu̍yɛ̍ mbō wa̍ nyɛ̄ sāwāla̍ ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā dīmi̍ le̍ tōsāa̍ 
wo̍ tōsāa̍ o̍ nɛ̄ī sa̍kpōo̍ chōo̍. 

20Ko̍ŋ ma̍lā ndu̍ ni̍ ō chu̍e̍nūŋ o̍ bɛ̍ndū mbō yīya̍ŋ māā ō bɛ̄nda̍ mbo̍ hīāū chāāŋāā 
ndūāā I̍sɔ̄lūɛ̍i̍ya̍ ā pīli̍a̍a̍ le̍, ndu̍yɛ̍ mbō māla̍ ndu̍ ō fe̍ŋāŋ o̍ nyɛ̄ sāwāla̍ Mɛ̄lɛ̄ka̍ la̍ŋ 
lā pɛ̄ɛ̄ku̍ ndu̍ wo̍ chōo̍ o̍ nɛ̄ī o̍ nɛ̄ī ni̍ŋ te̍. Mɛ̄ɛ̍ o̍ nɛ̄īyo̍ ho̍ō ni᷄ŋ ō nɔ̄lā mbō hīōū 
lāchī a̍ wāa̍ māsāa̍ lɛ̄ŋnde̍ŋ chōo̍ le̍ wɔ̄sīlā fāŋgā, ndu̍yɛ̍ o̍ ko̍ŋ kɔ̍ɔ̍lī, mī māsāle̍ 
ndɔ̄le̍ŋ lē hīōū lāchī a̍ wāa̍ o̍ pūlāle̍ ndɔ̄le̍ŋ chōo̍ le̍ wɔ̄sīlā fāŋā fa̍ŋā.” 

Dītɔ̍nɔ̍mii̍̄ 18 

Mūu̍sē chɔm̍ Is̍ɔl̄ūɛi̍y̍a̍ nyɛ ̄wānāā sōlīāā lāsa̍lāa̍ ā nɔ ̄mā sɔl̄a̍ wo̍ 
1Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Wānāā sōlīāā lāsa̍lāa̍, a̍ fu̍la̍ o̍ yu̍ŋgu̍ 
Li̍va̍īyo̍ chōo̍ wa̍ nda̍ nda̍ nɔ̍ mā sɔ̄la̍ lēlɛ̄ŋ o̍ lēlɛ̄ŋ I̍sɔ̄lūɛ̄ī le̍. Nyɛ̄m wāŋnda̍ ā hūŋ 
le̍ sa̍lālā lūāmāā la̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ŋ ŋ̄ ti᷄ŋ, ndu̍yɛ̍ a̍ nyɛ̄m wāŋnda̍ 
ā nɔ̄ le̍ hūnɔ̄ɔ̍ o̍ Mɛ̄lɛ̄ka̍ lo̍ māā lākē wo̍ŋ, wānāā sōlīāā lāsa̍lāa̍ ha̍ā nda̍ nɔ̍ mu̍ŋ ni̍. 

2Kɛ̍ nda̍ nda̍ nɔ̍ mā nɔ̄ nyɛ̄m kɛ᷅ o̍ nyɛ̄m kɛ᷅ māā yu̍ŋgu̍la̍ I̍sɔ̄lūɛ̍i̍la̍ŋ lā pīlɛ̍la̍ŋ te̍. 
Nda̍ nda̍ nyɛ̄m nda̍ tīīnda̍ŋ māā nyɛ̄m nda̍ ŋ̄kɛ᷅ wo̍ŋ, ndu̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, 
mɛ̄ɛ̍ ndu̍ Mɛ̍lɛ̄ka̍ pīla̍ o̍ chu̍e̍l nda̍ būŋgɛ̄i̍ yɛ̍.” 

3“Tē lā dīī pɛ̍ na̍ūwo̍, kɛ̄lɛ̄ŋgāā sāa̍ le̍ sa̍lāa̍ sōlīo̍o̍ o̍ Mɛ̄lɛ̄ka̍ lo̍, lā nɔ̄ mī lā sōli̍ 
chōŋgo̍o̍ a̍ ya̍a̍lo̍lā tīɔ̍ɔ̍ŋndā chɔ̄lū kōŋ, ndu̍yɛ̍ a̍ nyɛ̄ o̍ nyɛ̍ cho̍ ndu̍ ni᷄ŋ, mī lā ke̍ 
wānāā sōlīāā lāsa̍lāa̍. Nda̍ nɔ̍ mu̍ŋ ni̍. 

4O̍ ko̍ŋ kɔ̍ɔ̍lī, tē lā tōsa̍ chīɔ̍ɔ̍ŋ nyāa̍ŋ pɛ̍, ō tāse̍ nya̍ chō kōūwɔ̄ɔ̄ wo̍ ki̍nɛ̍i̍, a̍ 
mūɛ̄īmā nya̍ chō kēlēŋā bīyɔ̄ɔ̄ tē lā wa᷄ mūɛ̄īmā nyāa̍ŋ yāūwo̍ pɛ̍ wa̍ŋ, a̍ chūɛ̄īmā 
ɔ̄li̍fīi̍mā nyāa̍ŋ mā tāsi̍a̍ŋ, a̍ yīīŋīī tāsi̍i̍ nya̍ kīlī sa̍a̍ nyāa̍ le̍ nyɛ̄la̍ŋ tōōsīa̍a̍ a̍ ndi̍ ve̍, 
mu̍ŋ ki̍nɛ̍i̍, lā nɔ̄ mī lā ke̍ vɛ̄lɛ̄ wānāā sōlīāā lāsa̍lāa̍. 

5Lā nɔ̄ mī lā ke̍ wānāā sōlīāā lāsa̍lāa̍ ha̍ā nyɔ̄ɔ̍ŋ mu᷅ŋ ki̍nɛ̍i̍, fo̍ndōle̍, yu̍ŋgu̍la̍ŋ 
I̍sɔ̄lūɛ̄ī tɛ̍ɛ̄ŋ ki̍nɛ̍i̍, nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ a̍ pūlālē ndā kɛ᷅ ni̍ le̍ mā wa̍ ndu̍ 
sāāŋgīāllo̍ mā sōli̍ sa̍lāla̍ŋ o̍ ndu̍ lo̍ o̍ fo̍ndā ndɔ̄ so̍o̍lāa̍ le̍ fɛ̍ɛ̍ŋ a̍ fɛ̍ɛ̍ŋ.” 

6“Ndu̍yɛ̍ wānāā sōlīāā lāsa̍lāa̍ ha̍ā, tē ō pīlɛ̍ ō yēēma̍ pɛ̍ le̍ mbō fāŋa̍ŋ o̍ chi̍e̍e̍ o̍ 
cho̍ wo̍ mbō kɔ̍ cha᷅l o̍ fo̍ndā Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ ndu̍ wāa̍ sōōlūūwo̍ lo̍ŋ ndo̍ 
pɛ̍, ō chāā la̍kɔ̍ mbō kɔ̍ cha̍lnu᷄ŋ lo̍ŋ. 

7Ō nɔ̄lā mbō wa᷄ lo̍ŋ mbō sāāŋgi̍a̍l Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ nda̍ chāāŋāā 
ndūa̍a̍ Li̍va̍īya̍ lātūlu̍ a̍ cho̍ Mɛ̄lɛ̄ka̍ Ya̍a̍wɛ̄ɛ̍ sāāŋgīāllo̍ lo̍ŋ nda̍. 

8Ndu̍yɛ̍ tē ō kɔ̍ cha᷅l lo̍ŋ pɛ̍, wānāā sōlīāā lāsa̍lāa̍ ā pīli̍a̍a̍ a̍ cho̍ lo̍ŋ nda̍, nyɛ̄ dīa̍a̍ 
cho̍ le̍ nda̍ wo̍, ndu̍ bɛ̍ɛ̍ ō nɔ̄ mbō sɔ̄la̍ o̍ ndɔ̍ɔ̍ mɛ̄ɛ̍ kpɛ̍ wānā o̍ wānā nɔ̍ le̍ sɔ̄lāa̍ yɛ̍. 

Ndu̍yɛ̍ o̍ ko̍ŋ kɔ̍ɔ̍lī, tē yu̍ŋgu̍ ndɔ̄ɔ̍ kōma̍ pīsī vɛ̄lɛ̄ nyɛ̄m nda̍ŋ ŋ̄ yu̍ŋgo̍ŋ pɛ̍, mā yɔ᷄ŋ 
ndu̍ nyɛ̄ ndu̍ nɔ̍ le̍ sɔ̄lāa̍ wo̍, ko̍ŋ ndu̍, o̍ ndɔ̍ɔ̍ yɛ̍ cho̍ ko̍ŋ ni̍.” 

Mūu̍sē dim̍u̍l Is̍ɔl̄ūɛi̍y̍a̍ māā ā tu̍āl ka̍ālā wɔɔ̄ŋ̍ndā lɛŋ̄nde̍ ī pīlɛi̍ ̍kɔɔ̄l̄ī le̍ 
9O̍ ko̍ŋ kɔ̍ɔ̍lī, mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Lā chō hūnɔ̄ɔ̍ lūɛ̄īyɔ̄ɔ̍ o̍ 
lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō nya̍ kīo̍o̍ le̍ŋ ni᷄ŋ. Kɛ̍ ndu̍yɛ̍ ka̍ālā 
wɔ̄ɔ̍ŋndā kāa̍la̍ŋ lā pīlɛ̍ la̍ŋ lā chō chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu᷅l la̍ŋ yɛ̄le̍ŋ tūl 
bɛ̄ndōo̍ la̍ŋ lā tu̍āl ka̍ālā lāŋ kɔ̄ɔ̄lī le̍. 

10-11Lā chɛ᷅l mī wānā o̍ wānā nya̍ tɛ̄ɛ̄ŋ o̍ so̍li̍ po̍ ndɔ̄ɔ̍ kɛ̄lɛ̄ŋgāā chūā ndɔ̄ wa̍nā 
la̍nɔ̍ɔ̍ sa̍lā lūāmāa̍ le̍. O̍ ko̍ŋ kɔ̍ɔ̍lī, sɔ̄ɔ̍ŋ mu᷅ŋ ki̍nɛ̍i̍, lā chɛ᷅l mī wānā o̍ wānā nya̍ 
tɛ̄ɛ̄ŋ o̍ wo̍u̍ lābā le̍ni᷄ŋ te̍. Mu̍ŋ yɔ̍nūŋ ni̍ māā kɔ̄la̍ŋ o̍ māndi̍a̍a̍ lo̍, a̍ yāwāla̍ŋ 
wōmɔ̄ɔ̍, a̍ sɔ̄ɔ̍ŋ wa̍ā lāchīo̍ŋ wāŋnda̍ dīmūllo̍, a̍ kūēēle̍ŋ, a̍ nīīlū pīānda᷄ŋndo̍, o̍ ko̍ŋ 
kɔ̍ɔ̍lī, a̍ sūɛ̍i̍ o̍ wāŋ vīlɛ̍i̍ya̍ lo̍. 

12Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ tu̍l wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ mu᷅ŋ nda̍ lēyɛ̄. 
Le̍ sɔ̄ɔ̍ŋ wɔ̍ɔ̍ŋndo̍ŋ mu᷅ŋ tōsāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō tōsā ni̍ mī lā 
tōū kāa̍la̍ cho̍ īchāli̍ o̍ lɛ̄ŋndē lēŋ ni᷄ŋ nya̍ lāchī la̍ŋ. 

13Lā kɛ̄si̍ nya̍ pi̍la̍ ā dīāndāā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l. Lā to̍sā sūɛ̍i̍ o̍ 
sūɛ̍i̍ dɛ̍nɛ̍ wɔ̍ɔ̍ŋ te̍.” 

Būŋgɛī̄ Mɛl̄ɛk̄a̍ chu̍a̍ le̍ wāna̍ su̍a̍ā le̍ Mɛl̄ɛk̄a̍ wo̍ ō chēle̍ŋndo̍ yɔŋ̄gōo̍ Is̍ɔl̄ūɛī̄ wo̍ 
14Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Lɛ̄ŋndē nya̍ chō le᷅ŋ kɔ̄la̍ŋ bīyɔ̄ɔ̍ mī lē sīmnu᷄ŋ 
lɛ̍ŋndē nyā le̍ŋ, kāa̍la̍ cho̍ o̍ lɛ̄ŋndē lēŋ ni᷄ŋ nda̍ŋ, sɔ̄ɔ̍ŋ wɔ̍ɔ̍ŋ nda̍ chō chōo̍ wo̍ŋ, 
mu̍ŋ cho̍ mu᷅ŋ ni̍, kɔ̄la̍ŋ o̍ māndi̍a̍a̍ lo̍, o̍ ko̍ŋ kɔ̍ɔ̍lī, mā kēī ya̍wāla̍ŋ vīōmɔ̄ɔ̍. Kɛ̍ nya̍ 
nya̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chɛ᷅l nya̍ mī lā tōsa̍ sɔ̄ɔ̍ŋ wɔ̍ɔ̍ŋ wāā le̍nde̍ le̍. 

15Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ō chō wāŋndo̍ hɛ̄lī yu̍ŋgu̍la̍ nyāla̍ŋ ō pīlɛ̍ tɛ̄ɛ̄ŋ le̍ 
mbō wa̍ wāna̍ su̍a̍ā le̍ Mɛ̄lɛ̄ka̍ wo̍, mɛ̄ɛ̍ ya̍ I̍ cho̍ nu̍a̍ā yɛ̍. Ndu̍yɛ̍ nyɛ̄ o̍ nyɛ̄ wānā 
ko̍ŋ ō dīmūl ni̍ŋ nya̍, lā tūe̍i̍ ndu̍ dīōm. 

16“Bōōndi̍i̍ nya̍ wa̍ ā dīīna᷄ŋ ku̍ndāa̍ o̍ Pēmbīī Sa̍a̍nāīve̍ ve̍, nyɛ̄ nya̍ nyūna̍ māā 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsa̍l nya̍ wo̍, ndu̍ wa̍ ko̍ŋ ni̍. Mi̍ lā dīmūl la̍ āā, 
yāndi̍i̍ Mūu̍sē, di̍mu̍l Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ndu̍ pi̍la̍ o̍ su̍a̍ā lɛ̍ nāa̍ na̍a̍ chūā 
mī ŋ̄ tūɛ̄ī di̍ōm ndɔ̄ɔ̍ le̍, kɛ̄lɛ̄ŋgāā le̍, mī chē yīŋndē bɛ̄ndūle̍ chɔ᷅m māā ō chō a̍ na̍a̍ 
lātūlu̍ le̍ŋ, yɔ̄ŋi̍ na̍a̍ ŋ̄ chūu̍. 

17Ndu̍yɛ̍ mɛ̄ɛ̍ nya̍ dīmi̍ le̍nde̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘Nyɛ̄ wāŋnda̍ ha̍ā 
ā dīmi̍ wo̍ chō tōnya̍. 

18I̍ cho̍ wāŋndo̍ hɛ̄lī yu̍ŋgu̍la̍ ndāla̍ŋ ō pīlɛ̍ tɛ̄ɛ̄ŋ, le̍ mbō wa̍ wa᷅na̍ su̍a̍ā le̍ ya̍ Mɛ̍lɛ̄ka̍ 
wo̍ māā nūm Mūu̍sē. Wānā ko̍ŋ, ndu̍ ya̍ I̍ wa᷅ ni̍ŋ di̍ōmndā nīla̍ŋ dɔ̄wɔ̄ɔ̍ o̍ sōndō 
ni̍, mbō dīmu̍l nda̍ nyɛ̄ o̍ nyɛ̄ ya̍ I̍ di̍mi̍. 

19Wānā ko̍ŋ ndu̍ wa᷅ ni̍ŋ wa᷅na̍ su̍a̍a̍ le̍ ya̍ wo̍ nāa̍ nda̍ chūā ni̍. Wānā o̍ wāna̍ so̍li̍ 
ndu̍ dīōm pɛ̍, mbō kɛ̄ɛ̍ le̍ nyɛ̄ wānā ko̍ŋ ō dīmi̍ wo̍ nīla̍ŋ yāŋɔ̄ɔ̍, wāna̍ so̍lī ndu̍ ko̍ŋ 
di̍ōm ndo̍ ya̍ Mɛ̍lɛ̄ka̍ pīla̍ ya̍ tu̍sī ndu̍ nyɛ̄ pālāa̍ chōo̍ ni̍. 

20Kɛ̍ ndu̍yɛ̍ wānā o̍ wāna̍ fu̍la̍ pɛ̍ mbō dīmi̍ māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍, 
ndu̍yɛ̍ mbō dīmu̍l wāŋnda̍ yōōŋgōo̍ māā ya̍ Mɛ̍lɛ̄ka̍ ve᷅m ndu̍ ni̍, kɛ̍ ndu̍yɛ̍ ō ve᷅ ya̍ 
le̍ ve᷅m ndu̍ le̍ pɛ̍, wānā ko̍ŋ lā nɔ̄ mī lā tōsa̍ mbō sɔ̄la̍ pīɔ̍mndo̍. O̍ ko̍ŋ kɔ̍ɔ̍lī, wānā 
o̍ wāna̍ di̍mi̍ vɛ̄lɛ̄ pɛ̍ māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍, kɛ̍ ndu̍yɛ̍ mbo̍ wā 
yōōŋgūlā mɛ̄lɛ̄ka̍a̍ chēle̍ŋnda̍ wāŋnda̍ dīmūllo̍ pɛ̍, wānā ko̍ŋ bɛ̍ɛ̍ lā nɔ̄ mī lā tōsa̍ 
mbō sɔ̄la̍ pīɔ̍mndo̍.’ ” 

21“Mī lā nyūna̍ dɔ̍ɔ̍ o̍ kɔ̄ltā nyāla̍ŋ ni᷄ŋ māā, kɛ̍ vɛ̄ɛ̍nɛ̍ na̍a̍ ŋ̄ lōōkū yɛ̍ sīnā māā 
yōōŋgū wāna̍ su̍a̍ā ho̍ō le̍ Mɛ̄lɛ̄ka̍ wo̍ ō dīmi̍ ho̍ō wo̍, ō cho̍ yo̍o̍ŋgū chɛ̍ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ le̍ o̍ cho̍ le̍. 

22Kɛ̍ ndu̍yɛ̍ mɛ̄ɛ̍ nya̍ lōōkū si̍nā yɛ̍ cho̍ ho̍ō ni̍. Yōōŋgu̍ o̍ yōōŋgū wāna̍ su̍a̍ā le̍ 
Mɛ̄lɛ̄ka̍ wo̍ ō dīmu̍l nya̍ pɛ̍ mbō dīmi̍ māā Mɛ̄lɛ̄ka̍ Ya̍a̍wɛ̄ɛ̍ dɔ̍ū ndu̍ ndu̍ o̍ sōndō 
nī, kɛ̍ mī nyɛ̄ o̍ di̍mi̍ māā ō chō yɔ̄nɔ᷄ŋndo̍ ō yɔ̄nu̍ŋ te̍, mɛ̄ɛ̍ ō cho̍ yo̍o̍ŋgū wāā o̍ 
Mɛ̄lɛ̄ka̍ Ya̍a̍wɛ̄ɛ̄ lo̍ le̍ o̍ cho̍ le̍. Wāna̍ su̍a̍ā ko̍ŋ le̍ Mɛ̄lɛ̄ka̍ wo̍, mɛ̄ɛ̍ dīōmndā ndɔ̄la̍ 
ndu̍ pi̍la̍ o̍ kɛ̍ɛ̍si̍a̍a̍ la̍ŋ o̍ di̍mu̍l nya̍ la̍ŋ ni̍. Sīōōŋīī bi̍ī nya̍ le̍ wāna̍ su̍a̍ā le̍ Mɛ̄lɛ̄ka̍ 
wāā le̍nde̍ le̍.” 

Dītɔ̍nɔ̍mii̍̄ 19 

Mūu̍sē dim̍u̍l Is̍ɔl̄ūɛi̍y̍a̍ le̍ mā hɛl̄i ̍chie̍̍e̍ŋ wāŋnda̍ ā vīāŋnūŋ le̍niŋ̍ ndo̍ŋ 
(Nɔ̍mbāā 35:9-34; Chɔ̄ɔ̍sūāā 20:1-9) 

1Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Lɛ̄ŋndē nya̍ chō kɔ̄la̍ŋ bīyɔ̄ɔ̍ le̍ŋ kāa̍la̍ cho̍ nya̍ 
īchāli̍ la̍chi̍ o̍ lɛ̄ŋndē lēŋ ni᷄ŋ nda̍ŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō tōsā mī lā 
tɛ̄ɛ̄mbu̍u̍ la̍ŋ kpo̍u̍, o̍ ko̍ŋ kɔ̍ɔ̍lī, mī lā chūa̍ chi̍e̍e̍ŋ wāŋnda̍ ha̍ā ndu̍yɛ̍ a̍ chīɛ̄īlā 
ndāla̍ŋ mī lā cha᷄l lo̍ŋ. 

2-3O̍ ko̍ŋ kɔ̍ɔ̍lī, tē lā chīi̍ lɛ̄ŋnde̍ŋ nde᷅ŋ bīyɔ̄ɔ̄ pɛ̍, lā nɔ̄ mī lā pīɔ̍u̍ le̍ŋ būŋga᷄ŋ ŋ̄gāa̍. 
Ndu̍yɛ̍ būŋgāŋ ŋ̄gāa̍ wo̍ŋ mu᷅ŋ, o̍ ībūŋgā o̍ ībūŋgā ni᷄ŋ mī lā mūli̍ŋ mī lā hɛ̄li̍ chīo̍o̍ 
ō pīlɛ̍, mī ndu̍ wa̍ te̍ŋge̍le̍ŋ. Le̍ tē sūlɛ̍i̍ ī fūla̍ wāŋndo̍ o̍ bā pɛ̍, mbō dīi̍ cha᷄ŋ ndɔ̄, 
wānā ko̍ŋ ō nyāānu̍ŋ o̍ chi̍e̍e̍ ko̍ŋ nāa̍ wānā yɔ᷅ŋ ndu̍ nyɛ̄ le̍ wa̍. Ndu̍yɛ̍ lā nɔ̄ mī lā 
bɛ̄ɛ̄ndi̍a̍a̍ nɛ̄īla̍ŋ nyɛ̄ kɛ̄ndɛ̄ kɛ̍ndɛ̄ le̍ kɔ̄la̍ŋ o̍ chi̍e̍e̍ŋ nya̍ chō mu̍ŋ hɛ̍lī wo̍ nāa̍ wānā 
nɔ̍la̍ mā kūɛ̄ chɔ̍ chɔ̍. 

4Tē wāŋndo̍ sūlɛ̍i̍ fūla̍ ndu̍ o̍ bā pɛ̍ mbō dīī cha᷄ŋ ndɔ̍, mbō ve̍ māā kɛ̄ɛ̄sīāā le̍ o̍ 
kɛ̍ɛ̍si̍a̍a̍ le̍ ndi̍ tōsā le̍ pɛ̍, wānā ko̍ŋ ō nyāānu̍ŋ o̍ chi̍e̍e̍ŋ mu̍ŋ ō pīlɛ̍ ni᷄ŋ nāa̍ wānā 
yɔ᷅ŋ ndu̍ nyɛ̄ le̍ wa̍. 

5Mī ī yɔ̄nu̍ŋ dɔ̍ɔ̍ mī wānāā ŋīɔ̍ɔ̍ŋ ā kūɛ̄ yɔ̄mnde̍ kīōlɔ̄ɔ̍ o̍ būndɔ̍ɔ̍ ni᷄ŋ. Mī ho̍ō ō lo̍ 
lɔ̄wāa̍, te̍le̍ŋ o̍ he̍e̍lū nu̍a̍ā chūe̍i̍ yo̍, mī chūe̍i̍ ī bɛ̄ŋi̍ŋ mī ī kɔ̍ ba̍ŋnu᷄ŋ wa᷅ŋndo̍ ō 
pīlɔ̍ɔ̍, mī wānā ko̍ŋ ō de᷄l ō vī. Wāna̍ chūēī kēŋ ī bɛ̄ŋi̍ŋ o̍ bā mī ī dīī cha᷄ŋ ndɔ̍ wo̍, ō 
nɔ̄ mbō nyāānu̍ŋ o̍ chi̍e̍e̍ŋ nya̍ chō mu̍ŋ hɛ̍lī wo̍ŋ ō pīlɛ̍ ni᷄ŋ nāa̍ nda̍ yɔ᷅ŋ ndu̍ nyɛ̄ 
le̍ wa̍, yɔ̄ŋi̍ nda̍ dīi̍ ndu̍. 

6Tē ō cho̍ ko̍ŋ te̍, wāna̍ vi᷅ ko̍ŋ o̍ sūlɛ̍i̍ ni᷄ŋ ndo̍, wāna̍ ndɔ̄ɔ̍ ō nɔ̄lā mbō dɔ̄ɔ̄nu᷄ŋ 
tu̍mbe̍ mbō tīsa̍ wāna̍ sūlɛ̍i̍ ī fūla̍ ko̍ŋ o̍ bā wo̍ kīlta̍ŋ kɔ̄ɔ̄lī le̍ ndu̍ dīyɔ̄ɔ̍ sɔ̍ŋgɔ̍ ko̍ŋ. 
Tē ō wa̍ yɛ̄ pɛ̍, māā chīo̍o̍ ō pīlɛ̍ ko̍ni̍ nya̍ hɛ̍li̍ ni̍ le̍ nyāānɔ᷄ŋndo̍ lo̍ŋ, ndu̍yɛ̍ mi̍ 



437 

 

 
Kisi Bible Quick 

© 2013 Bible Society in Liberia. 
 

 
 

 

chi̍e̍e̍ ko̍ŋ ō wā wāna̍ sūlɛ̍i̍ ī fūla̍ ko̍ŋ o̍ bā wo̍ lēvīl pɛ̍, lɔ̍ɔ̍ pa̍ mbō fūūlu̍u̍ lo̍ŋ, wāna̍ 
o̍ di̍ī ko̍ŋ ndo̍ wāna̍ ndɔ̄ɔ̍ ō nɔ̄lā mbō bīī ndu̍ mbō dīī ndu̍, mi̍ chē bɛ̍ɛ̍ ō nɔ̍ mbō 
sɔ̄la̍ pīɔ̍m le̍ ndi̍ le̍ ni̍. Kāni̍ fo̍ndōle̍, sūlɛ̍i̍ fu̍la̍ ndu̍ o̍ bā ni̍, ō ve̍ o̍ le̍ya̍a̍mɔ̍ɔ̍ ni̍ŋ te̍ 
i̍ yɔ̍nu̍ŋ te̍. 

7Le̍la̍ŋ I̍ cho̍ nya̍ di̍mūllo̍ mī lā hɛ̄li̍ ni̍ko̍ chi̍o̍o̍ŋ ŋ̄gāa̍ le̍ vīōŋnɔ᷄ŋndo̍ lo̍ŋ. 

8-9“Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chūe̍l nya̍ būŋgɛ̄i̍ māā sāwāla̍ ndɔ̄la̍ ya̍ I̍ cho̍ 
nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ nda̍ŋ, tē lā tōsa̍ nyɛ̄ la̍ di̍mi̍ le̍ tōsāa̍ wo̍ pɛ̍, ndu̍yɛ̍ 
mī lā hīōū lāchī a̍ ndu̍ kāālāa̍, o̍ ko̍ŋ kɔ̍ɔ̍lī, mī lā tōl pɛ̄ɛ̄kūlā ndɔ̄la̍ŋ kɔ̄ɔ̄lī pɛ̍, ō chō 
nya̍ lɛ̄ŋndē o̍ chu̍e̍l le᷅ŋ fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ kē kpo̍u̍. Tē ke̍ŋ 
i̍ yɔ̍nu̍ŋ pɛ̍, mbō ke̍ nya̍ lɛ̄ŋnde̍ nde᷅ŋ kpo̍u̍, lā chɔ̄ɔ̄lu̍ chi̍o̍o̍ŋ hɛ̄lī ŋ̄gāa̍ mī lā hāndu̍ 
o̍ ŋ̄ tāse̍ŋ nya̍ hɛ̄li̍ wo̍ŋ chōo̍, le̍ te̍ sūlɛ̍i̍ ī fūla̍ wāŋndo̍ o̍ bā pɛ̍ mbō dīī wāŋndo̍ 
wānā ko̍ŋ ō nyāānu̍ŋ lo̍ŋ. 

10Tē lā tōsa̍ le̍nde̍ pɛ̍, ko̍ŋ to̍sā lā di̍ī wa᷅na̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ o̍ lɛ̄ŋndē 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō le᷅ŋ nya̍ kīo̍o̍ le̍ŋ ni᷄ŋ mī tɔ̍ɔ̍ya̍ŋ pīɔ̍m ndɔ̄ɔ̍ ō 
wa̍ nya̍ chōo̍ le̍. 

11“Kɛ̍ tē ō wa̍ pɛ̍ mi̍ wāŋndo̍ ya̍a̍mɔ̍ɔ̍le̍ŋ lē wa̍ nda̍ tɛ̄ɛ̄ŋ nda̍ cha᷄ŋ ndɔ̄ I̍sɔ̄lūɛ̍i̍nɔ̍ɔ̍, 
mbo̍ kɔ̍ chu᷅m cha᷄ŋ ndɔ̄ ko̍ŋ o̍ nɛ̄ī, mbo̍ dīī ndu̍ le̍ ya̍a̍mɔ̍ɔ̍le̍ cho̍ nda̍ tɛ̄ɛ̄ŋ nde̍ŋ, o̍ 
ko̍ŋ kɔ̍ɔ̍lī, mbō nyāānu̍ŋ o̍ chi̍e̍e̍ŋ nya̍ chō mu᷅ŋ hɛ̄lī wo̍ŋ ō pīlɛ̍ ni᷄ŋ pɛ̍, 

12ā nɔ̍ mā chɛ᷄l ndu̍ mbō wa̍ o̍ chi̍e̍e̍ ko̍ŋ ni᷄ŋ te̍. Wāŋ bɛ̄ndūāā chi̍e̍e̍ya̍ o̍ ndu̍ lo̍ 
chi̍e̍e̍ ā nɔ̄ mā vēm wāŋnda̍ ndu̍ kɔ̄ɔ̄lī mā kɔ̍ hu᷅ŋ a̍ ndu̍, mā hu᷄ŋ yɔ̍ŋgū ndu̍ o̍ wāna̍ 
o̍ di̍ī ko̍ŋ ndo̍ wāna̍ ndɔ̍ nɔ̍ le̍ māa̍ mīŋgīo̍o̍ wo̍ lo̍. O̍ ko̍ŋ, mī wāna̍ di̍ī ko̍ŋ cha᷅ŋ 
ndɔ̄ ko̍ŋ ndo̍ bɛ̍ɛ̍ ndu̍ sɔ̍la̍ pīɔ̍mndo̍. 

13Lā nɔ̍ mī lā tūīīnu̍ŋ wa̍nā ko̍ŋ īnyīɛ̍ɛ̍ mī lā ma᷄l ndu̍ le̍. Lā nɔ̄ mī lā dīī ndu̍, mī lā 
tōsa̍ mī yɔ̄ŋ wɔ̄ɔ̍ŋ dīyāā wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ ō fūla̍ I̍sɔ̄lūɛ̍i̍ya̍ tɛ̄ɛ̄ŋ. Tē 
lā tōsa̍ le̍nde̍ pɛ̍, nyɛ̄ o̍ nyɛ̄ wā o̍ kɛ̍ndɛ̄ a̍ nya̍.” 

Mūu̍sē dim̍u̍l Is̍ɔl̄ūɛi̍y̍a̍ māā wānā o̍ wānā nɔ ̍mbō hīōū pɛŋ̄gu̍ fo̍ndā pil̍a̍ le̍ 
14Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Wānā o̍ wānā, fo̍ndā nu᷄m ŋ̄ sɔ̄la̍ ni̍ŋ o̍ lɛ̄ŋndē 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō nya̍ kīo̍o̍ le̍ŋ ni᷄ŋ ndo̍, fa̍ŋā pɛ̄ɛ̄ŋgu̍la̍ wāŋ 
bɛ̄ndūa̍a̍ ā hāndu̍ nya̍ sīndɛ̄ tɛ̄ɛ̄ŋ nya̍ chāa̍ŋ nu̍m nya̍ chīɛ̄ɛ̄li̍āŋ ndo̍ mā hīōū o̍ 
fo̍nda̍ cha᷄ŋ nūmndo̍ ni᷄ŋ te̍.” 

A̍ mɛɛ̄ ̍se̍īya̍ ā nɔ ̄mā tɛn̄da̍ se̍īle̍ŋ lɔɔ̍ ̍pa̍ mā yāāla̍ wāŋndo̍ yɛ ̍o̍kɔɔ̄ ̄
15Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē sūɛ̍i̍ ī kōma̍l nya̍ pɛ̍ māā wāŋndo̍ ō tɛ̄ɛ̄mbu̍u̍ 
sāwāa̍ ɔ̄ɔ̄ ō tōsa̍l cha᷄ŋ ndɔ̍ sūɛ̍i̍ wɔ̍ɔ̍ŋnde̍, mī lā wa̍ kɔ̍ɔ̍sɔ̍ɔ̍ a̍ wānā ko̍ŋ, lɔ̍ɔ̍ pa̍ nya̍ 
kīlūl ndu̍ yāmɛ̍i̍ mī lā yāāla̍ ndu̍, mɛ̄ɛ̍ mī se̍īya̍ ā fūla̍ ndu̍ kɔ̄ɔ̄lī, ā ŋīɔ̍ɔ̍ŋ kɛ̄lɛ̄ŋgāā ā 
yāa̍ bɛ̍ɛ̍. Kɛ̍ se̍īyo̍ ō pīlɛ̍ ō ve᷅ le̍tu̍u̍ le̍ ndu̍ yāālā le̍. 

16Tē wāŋndo̍ ō wa̍ kīndīo̍o̍ pɛ̍ le̍ chāa̍ŋ ndɔ̄ I̍sɔ̄lūɛ̍i̍nɔ̍ɔ̍ nyɛ̄ pālāa̍ tūsīo̍o̍ chōo̍, mbō 
ho᷄l ndu̍ sūɛ̍i̍ lāchōōvɛ̄i̍ pɛ̍, 

17wānāā ŋīɔ̍ɔ̍ŋāā kāŋ kpo̍u̍ ā nɔ̄ mā kūɛ̄ Mɛ̄lɛ̄ka̍ Ya̍a̍wɛ̄ɛ̍ lāchī o̍ fo̍ndā ndɔ̍ 
lāsōōlu̍u̍wo̍. Tē ā kūɛ̄ pɛ̍, ā kɔ̍ si᷅m wānāā sōlīāā lāsa̍lāa̍ a̍ māsāā di̍mīāā ŋ̄sɔ̄ɔ̍ wa̍ 
lāchī, a̍ nɔ̍ mā wa̍ o̍ fo̍ndā kōŋ a̍ te̍le̍ŋ ko̍ŋ nda̍, le̍ mā kɔ̄ɔ̄sa̍ a̍ nda̍. 

18O̍ ko̍ŋ kɔ̍ɔ̍lī, mī māsāā di̍mīāā ŋ̄sɔ̄ɔ̍ wa̍ ā yāāsi̍a̍a̍ sūɛ̍i̍ ke̍ŋ fɛ̍sɛ̄ fɛ̍sɛ̄ le̍ mā chē 
tōnya̍a̍ lēni᷄ŋ. Ndu̍yɛ̍ tē ī bīī tōnya̍ pɛ̍, māā chōōla̍ŋ ko̍ni̍ wānā ko̍ŋ ō yēēma̍ le̍ 
chāa̍ŋ ndɔ̄ I̍sɔ̄lūɛ̍i̍nɔ̍ɔ̍ hāndɔ̄ɔ̍ chōo̍ ni̍, le̍ mbō tūsi̍ ndu̍ nyɛ̄ pālāa̍ chōo̍, 

19wānā ko̍ŋ lā nɔ̄ mī lā tūsi̍ ndu̍ nyɛ̄ pālāa̍ chōo̍. Nyɛ̄ pālāā ndu̍ o̍o̍ tu̍u̍nu̍ŋ o̍ kɔ̄l le̍ 
chāa̍ŋ ndɔ̍ tūsīo̍o̍ chōo̍ wo̍, lā nɔ̄ mī lā tūsi̍ ndu̍ nyɛ̄ pālāā kōŋ chōo̍. Tē lā tōsa̍ 
nu̍a̍ā pɛ̍, mɛ̄ɛ̍ lā tōsa̍ mi̍ lɛ̄ŋndē nyāle̍ŋ lē fūlā o̍ yɔ̄ŋ wɔ̄ɔ̍ŋndo̍ ho̍ō bɛ̄ŋgu̍. 

20O̍ ko̍ŋ, tē I̍sɔ̄lūɛ̍i̍nɔ̍ o̍ I̍sɔ̄lūɛ̍i̍nɔ̍ o̍ tu̍e̍ī a̍ nyɛ̍ yɔ̍nu̍ŋ a̍ wānā ko̍ŋ ndo̍ o̍kɔ̄ɔ̄ pɛ̍, 
sīōōŋnde̍ chō ndu̍ bīyɔ̄ɔ̄, o̍ de᷅l kɔ᷅l mī ndu̍ bɛ̍ɛ̍ o̍ to̍sa̍ ī wāā le̍nde̍ le̍. 

21Te̍ wāŋndo̍ ō tōsa̍ sūɛ̍i̍ wɔ̍ɔ̍ŋnde̍ pɛ̍, lā nɔ̍ mī lā tūīīnu̍ŋ wa̍nā ko̍ŋ īnyīɛ̍ɛ̍ mī lā 
ma᷄l ndu̍ le̍. Tē dīyɔ̄ɔ̍ wāŋndo̍ ō dīī ni̍, ndu̍ bɛ̍ɛ̍ lā dīi̍ ndu̍. Tē hɔ̄lte̍ŋ o̍ pɛ᷅l chāa̍ŋ 
ndɔ̍ ni̍, ndu̍ bɛ̍ɛ̍ lā pīɔ̍l ndu̍ hɔ̄lte̍ŋ, tē chīŋnde̍ o̍ bɛ̍ŋi̍ chāa̍ŋ ndɔ̍ ni̍, ndu̍ bɛ̍ɛ̍ lā bɛ̄ŋi̍ 
ndu̍ chīŋnde̍. Tē bāa̍ o̍ ye᷅m chāa̍ŋ ndɔ̍ ni̍, ndu̍ bɛ̍ɛ̍ lā yo᷄m ndu̍ bāa̍, ndu̍yɛ̍ tē pēlēi̍ 
o̍ ye᷅m chāa̍ŋ ndɔ̍ ni̍, ndu̍ bɛ̍ɛ̍ lā yo᷄m ndu̍ pēlēi̍.” 

Dītɔ̍nɔ̍mii̍̄ 20 

Mūu̍sē so̍ō nāa̍ Is̍ɔl̄ūɛi̍y̍a̍ chūā a̍ chɔū̄wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē o̍ di̍mūl I̍sɔ̄lūɛ̍i̍ya̍ āā, “Tē lā kūɛ̄ le̍ ya̍a̍mɔ̍ɔ̍wa̍a̍ nyāa̍ 
chīŋa̍la᷅ŋndo̍ a̍ chɔ̄ūwo̍ pɛ̍, lā chɔ̍ bɛ̍ɛ̍ mī ya̍a̍mɔ̍ɔ̍wa̍a̍ nyāa̍ ha̍ā ā nɔ̄ nyɛ̄lā chɔ̄ūlā 
su̍a̍ā ā nāŋ nda̍ŋ ta̍u̍ ta̍u̍, a̍ su̍a̍ā chɔ̄ūwa̍ mā wa̍ ta̍u̍ ta̍u̍, ndu̍yɛ̍ mī pūa̍a̍ ndāa̍ 
chɔ̄ūwa̍ ā wa̍ sɛ̍lɛ̍ bɛ̍ndōo̍ hīōūwɔ̄ɔ̍ nya̍, lā yɔ᷅ŋ īsīōōŋ te̍. Kāni̍ fo̍ndōle̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ ba̍ŋa̍ nya̍ o̍ chɛ̄le̍ŋ ni᷄ŋ I̍chi̍pī mbo̍ sōlī nya̍ lo̍ŋ ndo̍ ō chō 
a̍ nya̍ lātūlu̍. 

2Le̍la̍ŋ tē lā kūɛ̄ pɛ̍, lɔ̍ɔ̍ pa̍ mī lā chīŋa̍la᷅ŋ ya̍a̍mɔ̍ɔ̍wa̍a̍ nyāa̍ a̍ sɔ̍ŋgɔ̍ɔ̍, wānāa̍ so̍lī 
sa̍lāla̍ŋ o̍ Mɛ̄lɛ̄ka̍ lo̍ wa̍, ō pīlɛ̍ nɔ̄ mbō si᷄m pūa̍a̍ nyāa̍ chɔ̄ūwa̍ lāchī, mbō sōō 
dīōmndā kɔ̄l sīmūlāāla̍ŋ nāa̍ nda̍ chūā. 

3Dīōmndā o̍ nɔ̍ mbō dīmu̍l nda̍ la̍ŋ la̍ŋ la̍ cho̍ la᷅ŋ ni̍, āā, ‘Lā ya᷄ŋ ya̍ nīla̍ŋ pūa̍a̍ 
chɔ̄ūwa̍ I̍sɔ̍lūɛ̄ī. Lā chō kɔ̍la̍ŋ ya̍a̍mɔ̍ɔ̍wa̍a̍ nyāa̍ chīŋa̍la᷅ŋndo̍ a̍ sɔ̍ŋgɔ̄ɔ̍ pāa̍le̍ 
hāūle̍ŋ nde᷅ŋ. Lā sīmu̍l kɔ᷅lta̍ŋ yi̍, lā yɔ᷅ŋ īsīōōŋ te̍. Sīōōŋīī bi̍ī nya̍ le̍ nda̍ le̍. Kɔ̄ltā 
nyāla̍ hi̍i̍lu᷄ŋ te̍. 

4Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍ si᷅m nya̍ lāchī ni̍, le̍ sɔ̍ŋgɔ̍ɔ̍ a̍ 
ya̍a̍mɔ̍ɔ̍wa̍a̍ nyāa̍ ndu̍yɛ̍ mbō ke̍ nya̍ kpāāyāa̍ mī lā yēm nda̍.’ 

5“O̍ ko̍ŋ kɔ̍ɔ̍lī, tē ndu̍ chi̍i̍ sūɛ̍i̍ nāa̍ nda̍ chūā pɛ̍, wānāa̍ cho̍ pūa̍a̍ chɔ̄ūwa̍ bōlle̍ wa̍ 
ā si᷄m pūa̍a̍ chɔ̄ūwa̍ kpo̍u̍ la̍chi̍ ā sōō nāa̍ nda̍ chūā, ā dīmu̍l nda̍ kpo̍u̍ āā, ‘Tē wānā 
o̍ wānā o̍ wa̍ na̍a̍ tɛ̄ɛ̄ŋ pɛ̍ mbo̍ tāŋgūl chīɛ̄īyo̍, kɛ̍ ō me᷄l lɔ̍ ndu̍ Mɛ̄lɛ̄ka̍ o̍ bā le̍ mɛ̄ɛ̍ 
wānā ko̍ŋ ō mīīŋgu̍. Kāni̍ fo̍ndōle̍, mī ī yɔ̄nu̍ŋ dɔ̍ɔ̍ mī wānā ko̍ŋ ō lo̍ o̍ chɔ̄ūwo̍. Tē 

ke̍ŋ i̍ yɔ̍nu̍ŋ pɛ̍, mɛ̄ɛ̍ wānā ko̍ŋ chīɛ̄ī ndɔ̄ ko̍ŋ, wānā che᷅le̍ŋ ma᷅l ni᷅ŋ ndu̍ Mɛ̄lɛ̄ka̍ o̍ 
bā ni̍. 

6Ndu̍yɛ̍, tē wānā wa̍ na̍a̍ tɛ̄ɛ̄ŋ pɛ̍, mbo̍ tōsā kpe̍le̍ mākīle̍pīi̍yo̍, kɛ̍ ō kēndu̍ wɔ̍ 
kpe̍le̍ ndɔ̄ɔ̍ ho̍ō, mūɛ̄īmā ndūa̍ŋ tɔ̄nɔ̄ di̍o̍ le̍, mɛ̄ɛ̍ wānā ko̍ŋ ō mīīŋgu̍ o̍ ndu̍lo̍. Kāni̍ 
fo̍ndōle̍, mī ī yɔ̄nu̍ŋ dɔ̍ɔ̍ mī wānā ko̍ŋ ō kɔ̍ lo᷅ o̍ chɔ̄ūwo̍, mī wānā che᷅le̍ŋ ō kōma̍ 
di̍ō kpe̍le̍ ndɔ̄ ko̍ŋ tɔ̄nɔ̄. 

7Ndu̍yɛ̍ tē wānā wa̍ na̍a̍ tɛ̄ɛ̄ŋ pɛ̍, mbo̍ dūāū wānā la̍nɔ̍ɔ̍ fu̍lo̍o̍ le̍ mā cha᷄l nda̍ ndu̍, 
kɛ̍ ā che᷄l lɔ̍ le̍, mɛ̄ɛ̍ wānā ko̍ŋ ō mīīŋgu̍. Kāni̍ fo̍ndōle̍, mī ī yɔ̄nu̍ŋ dɔ̍ɔ̍ mī wānā ko̍ŋ 
ō kɔ̍ lo᷅ o̍ chɔ̄ūwo̍, mī wānā pɔ̍nɔ̍ che᷅le̍ŋ ō kōma̍ chu̍ā chūā kōŋ o̍ nɔ̄ɔ̍ ni᷄ŋ.’ 

8“O̍ ko̍ŋ kɔ̍ɔ̍lī, tē wānāa̍ cho̍ pūa̍a̍ chɔ̄ūwa̍ bōlle̍ wa̍ ā chīi̍ sūɛ̍i̍ nāa̍ pūa̍a̍ chɔ̄ūwa̍ 
chūā pɛ̍, ā dīmu̍l vɛ̄lɛ̄ pūa̍a̍ chɔ̄ūwa̍ kpe̍nde̍ke̍le̍ āā, ‘Wāna̍ o̍ wāna̍ cho̍ na̍a̍ tɛ̄ɛ̄ŋ 
na̍nu᷄ŋ mi̍ sīōōŋnde̍ wā nu̍m? Tē wānā wa̍ā le̍nde̍ o̍ wa̍ na̍a̍ tɛ̄ɛ̄ŋ pɛ̍, mi̍ kɔ̄llo̍ wā 
nu̍m ni᷄ŋ pu̍lāŋ pu̍lāŋ pɛ̍, mɛ̄ɛ̍ ō bɛ̄ndā mā mīīŋgu̍, yɔ̄ŋi̍ ŋ̄ tōsa̍ mī kɔ̄lta̍ŋ lā hīīlu̍ŋ 
pu̍a̍a̍ chɔ̄ūwa̍ ā pīli̍a̍a̍ a̍ sīōōŋnde̍.’ 

9O̍ ko̍ŋ kɔ̍ɔ̍lī, tē wānāa̍ cho̍ pūa̍a̍ chɔ̄ūwa̍ bōlle̍ wa̍ ā chīi̍ pɛ̍ su̍ɛ̍i̍ nāa̍ nda̍ chūā, ā 
hɛ̄li̍ ni̍ko̍ so̍vɛ̄i̍ya̍ ā kɛ̄si̍ nda̍ ku̍ndālā yɛ̍ yɛ̍la̍ pūa̍a̍ chɔ̄ūwa̍ bōlle̍. 

10“Ndu̍yɛ̍ tē lā kūɛ̄ le̍ chi̍e̍e̍ o̍ chi̍e̍e̍ chi᷅ŋa̍la᷅ŋndo̍ pɛ̍, lɔ̍ɔ̍ pa̍ nya̍ chīŋa̍la᷅ŋ ndu̍, lā 
sūūki̍āŋ ndɔ̍ fɛ̍lɛ̍ŋ su̍ūki̍āŋ kɔ̄l nyūlōo̍ a̍ nda̍. 

11Tē wāŋnda̍ o̍ chi̍e̍e̍ ko̍ŋ ni᷄ŋ a̍ to̍sa̍ chɛ̄la᷅ŋ kɔ̄l nyūlōo̍ a̍ nya̍ pɛ̍, mɛ̄ɛ̍ lā chi᷅ŋa̍la᷅ŋ 
nda̍ le̍. Kɛ̍ wāŋnda̍ o̍ chi̍e̍e̍ ko̍ŋ ni᷄ŋ kpo̍u̍, lā nɔ̄ mī lā sīīŋgu̍u̍ nda̍ wānāā nyāa̍ wa̍lla̍ 
mā sāāŋgi̍a̍l nya̍. 

12Kɛ̍ tē wāŋnda̍ o̍ chi̍e̍e̍ ko̍ŋ ni᷄ŋ a̍ to̍sa̍ chɛ̍la᷅ŋ kɔ̄l nyūlū a̍ nya̍ le̍, mā yēēma̍ le̍ nya̍ 
sīmūllo̍ a̍ sɔ̍ŋgɔ̍ɔ̍, lā bālu̍ chi̍e̍e̍ ko̍ŋ mī lā dɔ̄ū ndu̍ o̍ pi̍ŋndo̍ ni᷄ŋ kpɔ̍kɔ̍su̍ le̍ nda̍ 
chīŋa̍la᷅ŋndo̍. 

13Ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ma᷄l nya̍ chi̍e̍e̍ ko̍ŋ o̍ bā pɛ̍ mī lā bīī 
ndu̍, wānā pɔ̍nɔ̍ o̍ wānā pɔ̍nɔ̍ cho̍ chi̍e̍e̍ ko̍ŋ ni᷄ŋ lā dīu̍ nda̍ kpo̍u̍. 

14Kɛ̍ wāŋ lāāndūa̍a̍ cho̍ lo̍ŋ nda̍ ni̍, a̍ chūāāmbūāā pɔ̄mbūa̍a̍, a̍ chɔ̄lūa̍a̍, ndu̍yɛ̍ a̍ 
nyɛ̄ o̍ nyɛ̄ chēle̍ŋ cho̍ o̍ chi̍e̍e̍ ko̍ŋ ni᷄ŋ, kpo̍u̍ nya̍ nɔ̍ ni̍. Nyɛ̄ o̍ nyɛ̄ ya̍a̍mɔ̍ɔ̍wa̍a̍ nyāā 
ka̍ŋ nda̍ a̍a̍ nɔ̍, nya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ ni̍. 

15Chi̍e̍e̍ŋ bɛ̍ndu᷄ŋ cho̍ la̍nda̍ŋ la̍nda̍ŋ ndo̍ŋ, nu̍a̍ā nya̍ nɔ̄ ni̍ mī lā tōsa̍ a̍ mu̍ŋ. Kɛ̍ 
chi̍e̍e̍ŋ cho̍ nya̍ māchɛ̄lū wo̍ŋ mu̍ŋ mu̍ŋ lā bi̍ī mu̍ŋ le̍nde̍ le̍. 

16“Kɛ̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō le᷅ŋ nya̍ kīo̍o̍ nyɛ̄ nyā le̍ŋ, chi̍e̍e̍ŋ 
cho̍ o̍ lɛ̄ŋndē lēŋ ni᷄ŋ ndo̍ŋ, wānā o̍ wāna̍ cho̍ o̍ chi̍e̍e̍ŋ mu̍ŋ ni᷄ŋ lātūlu̍ a̍ nyɛ̄ o̍ nyɛ̄ 
yōōmāa̍ cho̍ lo̍ŋ, lā nɔ̄ mī lā dīu̍ nda̍ kpo̍u̍, ō pīlɛ̍ bɛ̍ɛ̍ lā mɛ̍ī yōōmū le̍. 

17Kāa̍la̍ cho̍ o̍ lɛ̄ŋndē lēŋ ni᷄ŋ nda̍ŋ ki̍nɛ̍i̍, Hi̍ta̍i̍tīi̍ya̍ ni̍, a̍ A̍mɔ̍lu̍a̍i̍tīi̍ya̍, a̍ 
Ke̍na̍na̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ Chɛ̄bu̍sa̍i̍tīi̍ya̍, lā nɔ̄ mī tɛ̄ɛ̄mbu̍u̍ nda̍ 
kpo̍u̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dīmu̍l nya̍ yɛ̍. 



440 

 

 
Kisi Bible Quick 

© 2013 Bible Society in Liberia. 
 

 
 

 

18Lā dīu̍ nda̍ kpo̍u̍, yɔ̄ŋi̍ nda̍ pɛ̄ɛ̄ku̍ nya̍ a̍ mɛ̄lɛ̄ka̍ā ndāa̍ sōōlūūwo̍, ndu̍yɛ̍ a̍ sɔ̄ɔ̍ŋ 
wɔ̍ɔ̍ŋ bɛ̄ndūŋ nda̍ tōsā o̍ mɛ̄lɛ̄ka̍ā ndāā ka̍ŋ, sōōlūūwo̍ ni᷄ŋ ndo̍ŋ, mī lā tōl ka̍ālā 
ndāla̍ŋ kɔ̄ɔ̄lī, o̍ ko̍ŋ mī lā tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍. 

19“Tē lā bālu̍ chi̍o̍o̍ pɛ̍ mī lā dɔ̄ū ndu̍ o̍ pi̍ŋndo̍ ni᷄ŋ kpɔ̍kɔ̍su̍ le̍ ndu̍ chīŋa̍la᷅ŋndo̍, 
mī lā wa̍ lo̍ŋ le̍ te̍le̍ŋ vi̍lɛ̄ī a̍ sɔ̍ŋgɔ̄ɔ̍ pɛ̍, yɔ̄mīī ndɛ̄i̍ ku̍a̍mɛ̄i̍ ki̍nɛ̍i̍ lā ki̍āŋ ō pīlɛ̍ bɛ̍ɛ̍ 
le̍. Lā dīo̍ ko̍mɔ̄ɔ̄la̍ cho̍ o̍ yɔ̄mīī kēŋ chōo̍ la̍ŋ, kɛ̍ lā tɛ̍ɛ̍mbūū ndi̍ le̍. Ō cho̍ yɔ̍mīī 
kēŋ te̍ cho̍ ya̍a̍mɔ̍ɔ̍wa̍a̍ nya̍ mi̍ lā kūā sɔ̍ŋgɔ̄ɔ̍ a̍ ndi̍ le̍. 

20Tē lā wa̍ nyɛ̄ o̍ nyɛ̄ tāŋgūl a̍ yɔ̄mnde̍ o̍ sāāsa̍ chi̍e̍e̍ nya̍ bālu̍ ko̍ŋ ndo̍ hōlnɔ᷄ŋndo̍ 
le̍ mī lā kēēku̍ lēchōo̍ mī lā kɔ̍ bi̍ī chi̍o̍o̍ pɛ̍, yɔ̄mīī yɔ̄ŋɛ̄i̍ chēle̍ŋ, ndi̍ nya̍ nɔ̄ ni̍ mī lā 
wa̍ kīōlɔ̄ɔ̍ le̍ nyɛ̄ kōŋ tāŋgūllo̍ ha̍a̍a̍ mī lā bīī chi̍e̍e̍ ko̍ŋ.” 

Dītɔ̍nɔ̍mii̍̄ 21 

A̍ wānā vil̍ɛi̍ ̍nda̍ sāālūŋ yo̍ndōo̍ niŋ᷄ ā sin̍ā wa᷅na̍ dii̍̄ ndu̍ le̍ wo̍ o̍kɔɔ̄ ̄
1Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē ō wa̍ pɛ̍, mī lā sāālu̍ŋ wa̍nā vi̍lɛ̍i̍yo̍ yo̍ndōo̍ 
ni᷄ŋ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō le᷅ŋ nya̍ kɔ̄la̍ŋ kīo̍o̍ le̍ŋ ni᷄ŋ, kɛ̍ lā 
si̍nā wa᷅na̍ di̍ī ndu̍ le̍ pɛ̍, 

2nyɛ̄ nya̍ nɔ̄ mī lā tōsa̍ wo̍ ndu̍ cho̍ ho̍ō ni̍. Wānāā nyāā ba̍nāa̍, a̍ māsāa̍ nyāa̍ di̍mī 
sɔ̍ɔ̍ŋ wāŋnda̍ tɛ̄ɛ̄ŋ nda̍, ā nɔ̄ mā kɔ̍ to̍fā nāa̍ wānā vi̍lɛ̍i̍ ko̍ŋ ō chō īhīni̍ wa̍. O̍ ko̍ŋ 
kɔ̍ɔ̍lī, chi̍e̍e̍ŋ cho̍ o̍ tāndā wānā vi̍lɛ̍i̍ ko̍ŋ ō chō ni᷄ŋ ndo̍ŋ ki̍nɛ̍i̍, wānāā nyāā ba̍nāa̍ 
a̍ māsāa̍ nyāa̍ ha̍ā, ā nɔ̄ mā tūu̍ ti᷅ŋndā chi̍e̍e̍ŋ mu̍ŋ ŋ̄ pīlɛ̍ŋ pi̍lɛ̍ŋ, chɔ̄nɔ᷄ŋndo̍ nāa̍ 
wānā vi̍lɛ̍i̍ ko̍ŋ ō chō wa̍, le̍ mā sīna̍ chi̍e̍e̍ cho̍ wānā vi̍lɛ̍i̍ ko̍ŋ māchɛ̄lū wo̍. 

3O̍ ko̍ŋ kɔ̍ɔ̍lī, chi̍e̍e̍ nda̍ chō sāālɔ᷄ŋ māā ndu̍ hi̍o̍ū wā māchɛ̄lū ni̍ wo̍, wāŋ bɛ̄ndūa̍a̍ 
o̍ chi̍e̍e̍ ko̍ŋ ni᷄ŋ ā nɔ̄ mā bīī nāū fɔ̍ŋndɔ̍ɔ̍ ō nda̍ sōli̍ŋ ndɔ̍ kpe̍ku̍ a̍ ndu̍ le̍ wo̍, ō nda̍ 
be̍e̍ wɔ̍ bɛ̍ɛ̍ yɔ᷅mnde̍ o̍ īkɛ̄su̍ le̍pi᷅lɛ̍ bɛ̍ɛ̍ le̍ wāā le̍ wo̍. 

4Tē ā bīī nāūwo̍ ho̍ō pɛ̍, ā tōl a̍ ndu̍ o̍ lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ tɛ̄ɛ̄ŋ mi̍ pēē 
hi̍a̍u̍wāa̍ ō wā lo̍ŋ le̍ te̍le̍ŋ o̍ te̍le̍ŋ ō ve̍lā le̍ wo̍, nāa̍ nda̍ tōsa̍ wɔ̍ wa̍li̍ o̍ wa̍li̍ ɔ̄ɔ̄ mā 
tɔ̄l nyɛ̄ o̍ nyɛ̄ le̍ wa̍. Tē ā kūɛ̄ a̍ nāūwo̍ ho̍ō lo̍ŋ pɛ̍, ā yēm ndu̍ kɛ̄se̍i̍. 

5Ndu̍yɛ̍ wānāā sōlīāā lāsa̍lāa̍, a̍ fu̍la̍ o̍ yu̍ŋgu̍ Li̍va̍īyo̍ chōo̍ wa̍, ā nɔ̄ mā wa̍ o̍ 
hɔ̄lndɔ̄. Kāni̍ fo̍ndōle̍, īsɔ̄ɔ̍ o̍ īsɔ̄ɔ̍ wa̍ pɛ̍, mī ī wa̍ sūɛ̍i̍ sɔ̍ŋgɔ̄, ndu̍yɛ̍ mī yɔ̄ŋūlɔ᷄ŋ o̍ 
fu̍la̍ lēni᷄ŋ pɛ̍, nda̍ nɔ̍ ni̍ mā dīmi̍ sūɛ̍i̍ ke̍ŋ mā kēlū ndi̍ īyāma̍. Nda̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō hɛ̄li̍ ni̍ le̍ mā sāāŋgi̍a̍l ndu̍, ndu̍yɛ̍ a̍ le̍ mā dɔ̄ū wāŋnda̍ lāsa̍lā a̍ dīōlā 
ndɔ̄la̍ŋ. 

6O̍ ko̍ŋ kɔ̍ɔ̍lī, tē ā yēm nāūwo̍ ho̍ō kɛ̄se̍i̍ o̍ lɛ̄ŋndē dɛ̍ŋgbɛ̍le̍ cho̍ le᷅ŋ o̍ pēmbo᷄ŋ tɛ̄ɛ̄ŋ 
nde̍ŋ pɛ̍, chi̍e̍e̍ nda̍ sāālu̍ŋ ko̍ŋ māā ō chō kpɛ̍ɛ̍lūŋ a̍ nāa̍ wānā vi̍lɛ̍i̍ ko̍ŋ ō chō wa̍ 
wo̍, wāŋ bɛ̄ndūa̍a̍ o̍ chi̍e̍e̍ ko̍ŋ ni᷄ŋ ki̍nɛ̍i̍, ā pūlū ba᷅la̍ŋ o̍ nāū kōŋ chōo̍. 

7O̍ ko̍ŋ kɔ̍ɔ̍lī, mā dīmi̍ wāŋnda̍ o̍ hɔ̄l lo̍ŋ kpo̍u̍ āā, ‘Wānā vi̍lɛ̍i̍yo̍ ho̍ō ŋ̄ si̍nā i̍sɔ̍ɔ̍ o̍ 
īsɔ̄ɔ̍ a̍ pīɔ̍m ndɔ̄ɔ̍ o̍kɔ̄ɔ̄ le̍. Ndu̍yɛ̍ ŋ̄ ve̍ bɛ̍ɛ̍ o̍ hɔ̄lndɔ̄ mī ŋ̄ chē ndi̍ o̍ yɔ̄nɔ᷄ŋndo̍ le̍.’ 

8O̍ ko̍ŋ kɔ̍ɔ̍lī, mī wāŋ bɛ̄ndūa̍a̍ ha̍ā ā pīɛ̍i̍ Mɛ̄lɛ̄ka̍ āā, ‘Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, ma̍l 
wa᷅ŋnda̍ I̍sɔ̄lūɛ̄ī le̍ sūɛ̍i̍ yɔ̍nu̍ŋ he̍ī ve̍. Wānāā nūmnda̍ na̍a̍ ŋ̄ chō ni̍ Mɛ̄lɛ̄ka̍, wānāā 
ŋ̄ bāŋa̍ o̍ chɛ̄le̍ŋ ni᷄ŋ I̍chi̍pī wa̍. Yāndi̍i̍, ha̍ndū na̍a̍ tɔ̍ɔ̍ya̍ŋ pīɔ̍m wāna̍ tɛ̍ɛ̍mbu̍u̍ ho̍ō 
īsɔ̄ɔ̍ le̍ wo̍ chōo̍ le̍.’ 

9Tē lā tōsa̍ le̍nde̍ pɛ̍, mɛ̄ɛ̍ o̍ nɛ̄īyo̍ ho̍ō ni᷄ŋ, lā fāŋa̍ŋ tɔ̍ɔ̍ya̍ŋ pīɔ̍m wāna̍ tɛ̍ɛ̍mbu̍u̍ 
ho̍ō īsɔ̄ɔ̍ le̍ wo̍ chōo̍. Kāni̍ fo̍ndōle̍, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā ō bɛ̍nda̍ wo̍, 
ndu̍ nya̍ wā ko̍ŋ to̍sāa̍ ni̍.” 

A̍ nyɛ ̄nda̍ tōsā a̍ wāŋ lāāndūāā nda̍ bīī o̍ chɔū̄wo̍ wa̍ o̍kɔɔ̄ ̄wo̍ 
10Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē lā kūɛ̄ o̍ chɔ̄ūwo̍ pɛ̍, ndu̍yɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō mālā nya̍ mi̍ lā yēm ya̍a̍mɔ̍ɔ̍wa̍a̍ nyāa̍, ndu̍yɛ̍ mi̍ lā bīī 
wāŋnda̍ le̍ kɔ̄la̍ŋ a̍ nda̍ o̍ bīyɔ̄ɔ̍ ni᷄ŋ, 

11mī ī yɔ̄nu̍ŋ dɔ̍ɔ̍ mī wāŋndo̍ ō sāālu̍ŋ wa̍nā la̍nɔ̍ kɛ̍ndɛ̄ kɛ̍ndɛ̄ wānāā nya̍ bīī ha̍ā 
wa̍ tɛ̄ɛ̄ŋ, mī yēēmɛ̍i̍ bīī ndu̍ le̍ mbō kɛ̄si̍ ndu̍ o̍ nɔ̄ɔ̍ ni᷄ŋ. 

12Wānā o̍ wānā che᷅ wānā la̍nɔ̍ wa̍ā le̍nde̍ pɛ̍, ndu̍yɛ̍ ma̍ yēēmā a̍ ndu̍ pɛ̍, mɛ̄ɛ̍ chu̍a̍ 
ndu̍ mā kūɛ̄ a̍ ndu̍ o̍ nūmndo̍ chi̍ɛ̍ī ni̍ŋ. Ndu̍yɛ̍ wānā la̍nɔ̍ ko̍ŋ ō nɔ̄ mbō sēndi̍, o̍ 
ko̍ŋ kɔ̍ɔ̍lī, mbō kɛ̄īyi̍a̍a̍ yɛ̍mbɔ̄ŋ ndɔ᷄ŋ kpo̍u̍. 

13O̍ ko̍ŋ kɔ̍ɔ̍lī, nyɛ̄la̍ wa̍ ndu̍ lēkɔ̄ɔ̍ mi̍ lā bīī ndu̍ mi̍ lā hūŋ a̍ ndu̍ la̍ŋ, mbō sōli̍ nyɛ̄lā 
lāŋ mbō wōūnu̍ŋ la̍ che᷅le̍ŋ. Ndu̍yɛ̍ o̍ ko̍ŋ kɔ̍ɔ̍lī, ā nɔ̄ mā ma̍l ndu̍ mbō cha᷄ŋ kāla̍ 
ndɔ̍ nda̍ fi̍nyā ndɔ̄ a̍ vi᷅ o̍ chɔ̄ūwo̍ ni᷄ŋ nda̍ le̍ pāŋge̍i̍ ī pīlɛ̍ o̍ nūmndo̍ chi̍ɛ̍ī ni̍ŋ lo̍ŋ. 
Tē pāŋgi̍i̍ pi̍lɛ̍i̍ kēŋ ī hīōū pɛ̍, a̍ hi̍vi̍ŋ ndu̍ ni̍ko̍ kɔ̄ɔ̄lī ō sīmnu᷄ŋ la̍a̍ nu̍m. 

14Kɛ̍ mī ī yɔ̄nu̍ŋ dɔ̍ɔ̍, mɛ̄ɛ̍ ŋ̄ kɛ̄si̍ wānā la̍nɔ̍ɔ̍ ho̍ō o̍ nɔ̄ɔ̍ ni᷄ŋ, ma̍ yēēmā le̍ ndu̍ mālɔ̄ɔ̍. 
Tē ī yɔ̄nu̍ŋ le̍nde̍ pɛ̍, mɛ̄ɛ̍ ā nɔ̄ mā ma̍l ndu̍ mbō kūɛ̄nu᷄ŋ nāa̍ o̍ ye̍e̍mā le̍ kɔ᷄ŋnda̍ŋ 
nda̍. A̍ nɔ̍ mā pi̍si̍ lɛ̄ ndu̍ o̍ nyɛ̄ sɔ̄lāā bɛ̄ŋgu̍ le̍. A̍ nɔ̍ lɛ̍ mā bīī ndu̍ māā chɛ̄ le̍, 
fo̍ndōle̍, a̍ chi̍i̍ ndu̍ ni᷅ŋ sīnā wānā la̍nɔ̍.” 

A̍ di ̍po̍ tāso̍o̍ nɔ ̄o̍ nyɛm̄ ke᷅ŋ yu̍ŋgo̍o̍ chōo̍ wo̍ŋ o̍kɔɔ̄̄ 
15Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Mī ī yɔ̄nu̍ŋ dɔ̍ɔ̍ mī wāŋndo̍ nɔ̄ lāāndūa̍a̍ ā ŋīɔ̍ɔ̍ŋ, 
kɛ̍ mbō kāāla̍ la̍nɔ̍ɔ̍ ō pīlɔ̍ɔ̍ mbō hīōū ō pīlɔ̍ɔ̍, ndu̍yɛ̍ lāāndūa̍a̍ ha̍ā kpo̍u̍ mā vīlu̍l 
ndu̍ pūa̍a̍ vēllāa̍ vēllē. Kɛ̍ mi̍ ī yɔ̄nu᷄ŋ la̍nɔ̍ o̍ ka̍a̍la̍ ho̍ō le̍ wo̍, mī po̍ ndɔ̄ɔ̍ wa᷄ po̍ 
tāso̍o̍. 

16Tē te̍le̍ŋ fu̍u̍lu̍u̍ pɛ̍, mī pōo̍ ho̍ō ō wa̍ pūa̍a̍ ndūa̍a̍ nyɛ̄m ndɔ̍ŋ ŋ̄ki̍ɔ̍ŋ pīɔ̄ūwo̍ tɛ̄ɛ̄ŋ 
pɛ̍, la̍nɔ̍ o̍ ka̍a̍la̍ ho̍ō wo̍, ō nɔ̍ mbō sīīŋgu̍u̍ po̍ ndɔ̄ɔ̍ po̍ tāse̍ mbō ke̍ ndu̍ nyɛ̄m po̍ 
tāso̍o̍ ō nɔ̄ mbō sɔ̄la̍ wo̍ŋ te̍. 

17Po̍ ndɔ̍ tāse̍ kpe̍e̍kpe̍i̍yo̍ ho̍ō, nyɛ̄ o̍ nyɛ̄ o̍ ke̍ pɛ̍ chu̍a̍ūwa̍ ā pīli̍a̍a̍, ndu̍ ō nɔ̄ mbō 
ke̍ ndu̍ sālā tīɔ̍ɔ̍ŋ. Kāni̍ fo̍ndōle̍, ndu̍ cho̍ po̍ ndɔ̍ tāso̍o̍ ni̍, kpāāya̍ ndɔ̍ īchūā 
pīāāndūya̍a̍. Ndu̍ nɔ̍ di̍o̍o̍ o̍ nyɛ̄m ndɔ᷄ŋ chōo̍ ni̍ māā po̍ tāse̍, mi̍ chē bɛ̍ɛ̍ ō kāāla̍ 
ka̍la̍ ndɔ̄ le̍ ni̍.” 

Tē pōo̍ ō tūii̍ ̍wa̍nāa̍ ve̍lū ndu̍ wa̍ dīōm te̍, mɛɛ̄ ̍nda̍ bīī ndu̍ yɛ ̍

18Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē ō wa̍ pɛ̍ mī wāŋndo̍ ō vēlū pōo̍, kɛ̍ mī po̍ 
ndɔ̄ ko̍ŋ ō sīmnu᷄ŋ wa᷅na̍ bōllē kālā, mbō kɛ̄ɛ̍ fi̍nyā ndɔ̍ nda̍ kāla̍ ndɔ̄ dīōm tūēīyɔ̄ɔ̄, 
ā tūsi̍ ndu̍ bɛ̍ɛ̍ nyɛ̍ pālāa̍ chōo̍ le̍ ndu̍ sīlāa̍ ō si̍lāŋ te̍ pɛ̍, 

19fi̍nyā ndɔ̄ nda̍ kāla̍ ndɔ̄ ā nɔ̄ mā chūa̍ po̍ ko̍ŋ mā kūɛ̄ a̍ ndu̍ wa᷅ŋ bɛ̄ndūāā chīe̍e̍ya̍ 
lāchī o̍ dīō sāāsa̍ chi̍o̍o̍ sōndōo̍, chi̍e̍e̍ po̍ kōŋ chō ni᷄ŋ ndo̍. 

20Tē ā kūɛ̄ a̍ ndu̍ lo̍ŋ pɛ̍, ā dīmu̍l wāŋ bɛ̄ndūāā chi̍e̍e̍ya̍ āā, ‘Pōo̍ ho̍ō ō sīmnu᷄ŋ 
wa᷅na̍ bōllē kālā na̍a̍ o̍ bā. Ō bīī mbo̍ sīmūl na̍a̍ sīmūllo̍ pīla̍ ō tu̍i̍ī na̍a̍ dīōm tē. Ō 
bīīnu̍ŋ bi̍lā le̍, nyɛ̄ o̍ la̍ndu̍ŋ kɔ᷅llo̍ ko̍ni̍ cho̍ mūɛ̄īmā kālā ka̍la᷄ŋ kōlɔ̄ɔ̍ ni̍. Le̍la̍ŋ na̍a̍ 
ŋ̄ hīŋ a̍ ndu̍ nāa̍ nya̍ chūā ni̍.’ 

21O̍ ko̍ŋ kɔ̍ɔ̍lī, mī wāŋ bɛ̄ndūa̍a̍ chi̍e̍e̍ya̍ ā vēēlu̍ wāŋnda̍ kpo̍u̍ o̍ chi̍e̍e̍ ko̍ŋ ni᷄ŋ, mā 
lo̍ po̍ ho̍ō vīīyo̍ a̍ pōūta̍ŋ mā dīī ndu̍. Lā nɔ̄ mī lā dīī ndu̍ mī lā tōsa̍ mī yɔ̄ŋ wɔ̄ɔ̍ŋ 
kōŋ ō fūla̍ nya̍ tɛ̄ɛ̄ŋ. O̍ ko̍ŋ, wānā o̍ wāna̍ cho̍ I̍sɔ̄lūɛ̄ī, tē ā tūēī a̍ nyɛ̍ yɔ̍nu̍ŋndo̍ pɛ̍, 
sīōōŋnde̍ chō nda̍ bīyɔ̄ɔ̄ le̍ ī wāā le̍nde̍ to̍sāa̍.” 

Ā sāwāla̍ yɛ ̍yɛl̍a̍ŋ lā pīlɛ ̍la̍ŋ o̍kɔɔ̄ ̄
22Mi̍ Mūu̍sē o̍ hi̍a̍ū lāchī a̍ sūɛ̍i̍, mbo̍ dīmī āā, “Tē wāŋndo̍ ō tɛ̄ɛ̄mbu̍u̍ sāwa̍ nda̍ 
dīī wa̍nā le̍ ndu̍ wo̍ pɛ̍, mā dīī ndu̍, ndu̍yɛ̍ mā lāndu̍ ndu̍ o̍ yɔ̄mndo̍ pɛ̍, 

23wānā vi̍lɛ̍i̍ ko̍ŋ ō nɔ̍ mbō lɔ᷄l ō lāndāā o̍ yɔ̄m kōŋ te̍. Lā nɔ̄ mī lā tūsi̍ ndu̍ mī lā kɔ̍ 
chɔ᷅ ndu̍ pāa̍le̍ le̍ŋ. Kāni̍ fo̍ndōle̍, wāna̍ nda̍ lāndu̍ ko̍ŋ o̍ yɔ̄mndo̍ wo̍, wāna̍ Mɛ̄lɛ̄ka̍ 
ō hāndu̍ sēndi̍o̍o̍ chōo̍ wo̍ o̍ cho̍ ni̍. Lā nɔ̄ mī lā fāŋa̍ dīāllūŋ ndɔ̄ŋ mu̍ŋ ndo̍ŋ, ko̍ŋ 
to̍sā ni̍, lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke᷄ nya̍ le᷅ŋ nyɛ̄ nyā le̍ŋ, lē si̍mnūŋ 
le̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l te̍. 

Dītɔ̍nɔ̍mii̍̄ 22 

1“O̍ ko̍ŋ kɔ̍ɔ̍lī, tē chāa̍ŋ nūm I̍sɔ̄lūɛ̍i̍nɔ̍ɔ̍ nāū ndɔ̄ɔ̍, kɛ̄lɛ̄ŋgāā sāa̍ ndɔ̄ɔ̍ ō lūūsi̍a̍ŋ pɛ̍ 
ma̍ sāālu᷄ŋ ndu̍, bi̍i̍ ndu̍ mā yo̍o̍ ndu̍ ndu̍. To̍sā māā a̍ chi̍ ndu̍ le̍ mā to̍fa̍ ndu̍ mbō 
lāāsi̍a̍ŋ te̍. 

2Tē ō wa̍ pɛ̍ mī chɔ̍lu̍ lu̍u̍si̍a̍ŋ ko̍ŋ ndo̍, mī wāna̍ nɔ̍ ndu̍ wo̍ ō wa̍ lēvīl, kɛ̄lɛ̄ŋgāā 
mbō wa̍ māā a̍ si̍nā wa̍nā ko̍ŋ te̍ pɛ̍, mɛ̄ɛ̍ bi̍i̍ chɔ̍lū kōŋ mā kūɛ̄ a̍ ndu̍ chi̍e̍e̍ mbō 
wa̍ nu̍m o̍ bā. Tē wāna̍ chɔ̄lū kōŋ ō lo̍ ndu̍ nūūvīa̍a̍ pɛ̍ mbō kōma̍l nu̍m, a̍ ke̍ ndu̍ 
chɔ̄lū ndɔ̄ɔ̍. 

3Ndu̍yɛ̍ ō wa̍ sōfɛ̍lɛ̍, ō wa̍ nyɛ᷅ chūɛ̄ɛ̄na᷄ŋ, ō wa̍ nyɛ᷅ o̍ nyɛ̄ chēle̍ŋ, tē ō lūūsi̍a̍ŋ cha̍ŋ 
nūm o̍ bā pɛ̍ ma̍ chā ndu̍, nu̍a̍ā ŋ̄ nɔ̄ ni̍ mā to̍sa̍. Ā nɔ̄ mā ma̍la̍ chāa̍ŋ nūm ko̍ŋ. 
To̍sā mā chɔ̍m māā a̍ chi̍ ndu̍ le̍ le̍. 

4“Tē ō wa̍ pɛ̍ mā lo̍ kɔ̄la̍ŋ mā ko̍ma̍l chāa̍ŋ nūm I̍sɔ̄lūɛ̍i̍nɔ̍ɔ̍ sōfɛ̍lɛ̍ ndɔ̄ɔ̍, kɛ̄lɛ̄ŋgāā 
mī nāū ndɔ̄ɔ̍ ō bɛ̄va̍ o̍ nɛ̄ī pɛ̍, to̍sā māā a̍ chi̍ ndu̍ le̍ mā mɛ̍i̍ ndu̍ lo̍ŋ te̍. Ma̍la̍ cha̍ŋ 
nūm ko̍ŋ mī chɔ̄lū ndɔ̄ ko̍ŋ ō si᷄m o̍ pēlo̍ŋ chōo̍. 

5“O̍ ko̍ŋ kɔ̍ɔ̍lī, wānā la̍nɔ̍ɔ̍, a̍ nɔ̍ mā chu̍ɛ̍ɛ̍nu̍ŋ chu̍ɛ̍i̍nɔ᷄ŋ wāŋ pīāāndūa̍a̍ ā 
chūɛ̄ɛ̄nūŋ ndo̍ le̍. Ndu̍yɛ̍ nūm wānā pɔ̍nɔ̍ɔ̍ bɛ̍ɛ̍ a̍ nɔ̍ mā chu̍ɛ̍ɛ̍nu̍ŋ chu̍ɛ̍i̍nɔ᷄ŋ wāŋ 

lāāndūa̍a̍ ā chūɛ̄ɛ̄nūŋndo̍ le̍. Kāni̍ fo̍ndōlē, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tu᷄l ī 
wāā le̍nde̍ le̍yɛ̍. 

6“Tē a̍ lo̍ bālɔ̄ɔ̍ pɛ̍ mā chē wāa̍ŋndē yōūwo̍, ō wa̍ o̍ yɔ̄m chōo̍, kɛ̄lɛ̄ŋgāā ō wa̍ lɛ᷅ŋ, 
mā ko̍ma̍l yōū kōŋ ō kūūmba᷄ŋ chu̍a̍u̍wāā ndūa̍a̍ chōo̍ kɛ̄lɛ̄ŋgāā o̍ pēltā ndɔ̄la̍ŋ 
chōo̍ pɛ̍, a̍ nɔ̍ mā bīī kālāa̍ le̍. 

7Ā nɔ̄ mā ma̍l yōūwo̍ pīla̍ mbō kūɛ̄nu᷄ŋ, o̍ ko̍ŋ kɔ̍ɔ̍lī, mā so̍li̍ chūāūwāā. Tē lā tōsa̍ 
le̍nde̍ pɛ̍, mɛ̄ɛ̍ nyɛ̄ o̍ nyɛ̄ wa᷄ ō kɛ̍ndɛ̄ a̍ nya̍, ndu̍yɛ̍ mī yōōmūlā nyāla̍ŋ lā bāndu̍. 

8“O̍ ko̍ŋ kɔ̍ɔ̍lī, tē a̍ ta̍ŋgu̍l chīɛ̄ī sɛ̄nɛ̄īyo̍ pɛ̍, a̍ nɔ̍ mā ma̍l ndu̍ lēchōo̍ le̍nde̍ 
kpa̍nda̍ma̍la̍ŋ te̍. Ā nɔ̄ mā ba̍lu̍ kpākīo̍o̍ dɔ̄wɔ̄ɔ̍ lēchōo̍ o̍ kpēŋgo᷄ŋ chɛ̍chɛ̍, yɔ̄ŋi̍ 
wāŋndo̍ ō lo̍ ba̍lɔ̄ɔ̍ lēchōo̍ mbō hɛ̄lu᷄ŋ mbō de᷄l mbō vī, mī tɔ̍ɔ̍ya̍ŋ pīɔ̍m wānā ko̍ŋ 
ō wa̍ nu̍m chōo̍. 

9“Tē a̍ to̍sa̍ kpe̍le̍ mākīle̍pīi̍yo̍ pɛ̍, tu̍āl tɔ̄lɔ̄ɔ̄ o̍ tɔ̄lɔ̄ɔ̄ chēle̍ŋ o̍ kīle̍pīi̍ma̍ ma̍ŋ tɛ̄ɛ̄ŋ 
te̍. Tē a̍ tɔ̄l tɔ̄lɔ̄ɔ̄ o̍ tɔ̄lɔ̄ɔ̄ chēle̍ŋ lēni᷄ŋ pɛ̍, tɔ̍lɔ̄ɔ̄ kōŋ ni̍, kīle̍pīi̍ma̍ ma̍ŋ ni̍, mɛ̄ɛ̍ a̍ fu̍la̍ 
ndu̍, le̍ Mɛ̄lɛ̄ka̍ nyɛ̄ o̍ nyɛ̄ ō wā ni᷅ŋ ni̍. 

10“Wānā o̍ wānā a̍ nɔ̍ mā mɔ̍sɔ̍ŋa̍ nāūwo̍ a̍ sōfɛ̍lɔ̍ɔ̍ yɔ̄mnde̍ yīī o̍ ŋ̄kɛ̄su̍ le̍ mā wāa̍ 
lātūlu̍ le̍. 

11“Wānā o̍ wānā a̍ nɔ̍ mā wo̍u̍nu̍ŋ nyɛ᷅ chūɛ̄ɛ̄na᷄ŋ nda̍ tōōsīāā a̍ fūŋnde̍ 
mu̍ūli̍āŋnde̍ŋ ndo̍ le̍, le̍ŋ le̍ yɔ̍nūŋ ni̍ māā yīīŋīī chɔ̄lōo̍, a̍ fūŋnde̍ yɔ̍ŋāālē chēle̍ŋ. 

12“O̍ ko̍ŋ kɔ̍ɔ̍lī, dōmāla̍ nyāla̍ le̍cho̍ō lā nya̍ wōōnūŋ nda̍ŋ, lā nɔ̄ mī lā nɔ̄ mīsāla̍ŋ 
lā dūāūwāā o̍ kpēŋgūŋ hi̍ɔ̍ɔ̍lo̍ŋ lēbɛ̄ŋgu̍.” 

Sāwāla̍ cho̍ a̍ sūɛi̍ ̍wānā la̍nɔɔ̍ ̍a̍ wānā pɔn̍ɔɔ̍ ̍o̍kɔɔ̄ ̄la̍ŋ 
13Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Mī ī yɔ̄nu̍ŋ dɔ̍ɔ̍ mī wānā pɔ̍nɔ̍ɔ̍ ō chūa̍ wānā 
la̍nɔ̍ɔ̍ o̍ nɔ̄ɔ̍ ni᷄ŋ, kɛ̍ mī te̍le̍ŋ fu̍u̍lu̍u̍ mī kāālā chūā kōŋ ō chūū po̍ ko̍ŋ o̍ kɔ̄l. 

14O̍ ko̍ŋ, mī po̍ ko̍ŋ ō kɛ̄ɛ̄si̍a̍a̍ le̍ chūā kōŋ si̍ɔ̍mbu̍la̍ŋ tūsīo̍o̍ mbō ke̍ ndu̍ dīōlā 
wɔ̄ɔ̍ŋnda̍ŋ le̍ hāli̍ kpe̍ŋ mbō kɛ̄ɛ̍ chūā kōŋ. Mbō lo̍ o̍ ko̍ŋ mbō dīmi̍ āā, ‘Ya̍ ya̍ i̍i̍ 
cha̍u̍ chūa̍a̍ ho̍ō o̍ nɔ̄ɔ̍ ni᷄ŋ ni̍, kɛ̍ mɛ̄ɛ̍ na̍a̍ ŋ̄ bɔ̄ŋa̍ nɔ̄ɔ̍ mi̍ sa̍a̍lu᷄ŋ māā ō cho̍ lɛ̍ 
yūfu̍a̍a̍nɔ̍ le̍.’ 

15“Tē ke̍ŋ i̍ yɔ̍nu̍ŋ pɛ̍, chūā kōŋ nyɛ̄ fi̍nyā ndɔ̄ nda̍ kāla̍ ndɔ̄ a̍ nɔ̍ mā tōsa̍ wo̍ cho̍ 
ho̍ō ni̍. Hīvi᷄ŋ po̍ ko̍ŋ ō hīvi᷄ŋ chu̍a̍ kōŋ kɔ̄ɔ̄lī wo̍, kōla̍ nda̍ lɔ᷄l chōo̍ wo̍, chūā kōŋ 
fi̍nyā ndɔ̄ nda̍ kāla̍ ndɔ̄ ā nɔ̄ mā chūa̍ kōlā ko̍ŋ mā kūɛ̄ a̍ ndu̍ wa᷅ŋ bɛ̄ndūāā chi̍e̍e̍ya̍ 
lāchī, o̍ dīō sāāsa̍ chi̍o̍o̍ sōndōo̍ nāa̍ nda̍ dīmī sɔ̍ɔ̍ŋ nda̍ mā kɔ̍ chɔ᷅m wāŋ bɛ̄ndūāā 
chi̍e̍e̍ya̍ māā po̍ ko̍ŋ hi̍vi̍ŋ chu̍a̍ ndāa̍ kɔ̄ɔ̄lī ni̍. 

16Tē ā kūɛ̄ pɛ̍, fi̍nyāa̍ chūa̍a̍ o̍ dīmu̍l wāŋ bɛ̄ndūāā chi̍e̍e̍ya̍ āā, ‘I̍ chu̍a̍ chūā nūu̍ mi̍ 
ke᷅ pōo̍ ho̍ō o̍ nɔ̄ɔ̍ ni᷄ŋ. Kɛ̍ mɛ̄ɛ̍ te̍le̍ŋ ti̍ŋ ō hīōū, mi̍ kāālā chūā nūu̍ ō chūū ndu̍ o̍ 
kɔ̄l. 

17Kɛ̍ ndu̍yɛ̍ chōōla̍ŋ ko̍ni̍ o̍ nyi̍i̍ndu̍u̍ chūā nūu̍ ni̍ le̍ ndu̍ si̍ɔ̍mbu̍la̍ŋ tūsīo̍o̍. Mbo̍ 
dīmī māā ō cho̍ ndu̍ le̍ hi̍vi̍ŋ chu̍a̍ nūu̍ kɔ̄ɔ̄lī le̍. Kɛ̍ nyɛ̄ chō o̍ chɔ᷅m māā ndu̍ hi̍vi̍ŋ 

chu̍a̍ nūu̍ kɔ̄ɔ̄lī ni̍ wo̍.’ O̍ ko̍ŋ, mī chūā kōŋ fi̍nyā ndɔ̄ nda̍ kāla̍ ndɔ̄ a̍ ti̍mbi̍ kōlā ko̍ŋ 
wāŋ bɛ̄ndūāā chi̍e̍e̍ya̍ o̍ hɔ̄l lo̍ŋ, nda̍ kpo̍u̍ mā chē. 

18O̍ ko̍ŋ, wāŋ bɛ̄ndūāā chi̍e̍e̍ya̍ ā nɔ̄ mā bīī po̍ ko̍ŋ mā lɔ̄ɔ̄ ndu̍, 

19ndu̍yɛ̍ o̍ ko̍ŋ kɔ̍ɔ̍lī, mā kēlū ndu̍ ka̍ni̍ŋ hu̍mbo᷄ŋ chōo̍ kɛ̄mɛ̄, le̍ mā ke̍ fi̍nyāa̍ 
chūa̍a̍ ko̍ŋ. Kāni̍ fo̍ndōle̍, le̍ mɛ̄ɛ̍ o̍ tu̍si̍ wānā la̍nɔ̍ I̍sɔ̄lūɛ̍i̍nɔ̍ɔ̍ si̍ɔ̍mbu̍la̍ŋ yɛ̍. Ndu̍yɛ̍ 
ō nɔ̍ mbō kɛ̄ɛ̍ chūā kōŋ te̍, ō nɔ̄ mbō hīōū lāchī a̍ wāa̍ la̍a̍ ndɔ̄ ha̍a̍a̍ a̍ ndu̍ po̍ ko̍ŋ 
mɛ̄ɛ̄lu̍la̍ yōōmū ndɔ̄ɔ̍. 

20“Kɛ̍ ndu̍yɛ̍ tē ō wa̍ pɛ̍, mī nyɛ̄ pōo̍ dīmi̍ a̍ chu̍a̍a̍ o̍kɔ̄ɔ̄ wo̍ ī bīī tōnya̍, mī nyɛ̄ o̍ nyɛ̄ 
ve̍ o̍ chɔ᷅m māā chūa̍a̍ ndu̍ o̍o̍ si̍nā wɔ̍ sūɛ̍i̍ wānā pɔ̍nɔ̍ le̍ le̍, 

21mɛ̄ɛ̍ ā nɔ̄ mā sōli̍ chūā kōŋ o̍ bɛ̍ɛ̄ mā sīmi̍ ndu̍ o̍ fi̍nyā ndɔ̄ lo̍ dīō. O̍ ko̍ŋ, mī wāŋ 
pīāāndūa̍a̍ chi̍e̍e̍ lo̍ŋ a̍ lo̍ ndu̍ vīī vīīyo̍ a̍ pōūta̍ŋ mbō vī. Kāni̍ fo̍ndōle̍, le̍ mɛ̄ɛ̍ o̍ 
to̍sa̍ sūɛ̍i̍ lāsi̍ɔ̍mbu̍i̍ bɛ̍ndūī wāā le̍nde̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ yɛ̍. Ō chu᷄m fɛ̍lɛ̍ŋ 
mbō cha᷄l o̍ nɔ̄ɔ̍ ma̍lāŋ o̍ to̍sā su̍ɛ̍i̍ wānā pɔ̍nɔ̍ɔ̍ le̍, le̍ mbo̍ lō o̍ fi̍nyā ndɔ̄ lo̍ chi̍ɛ̍ī ni̍ŋ 
mbo̍ sīnā sūɛ̍i̍ wānā pɔ̍nɔ̍ɔ̍. Lā nɔ̄ mī lā tōsa̍ mbō sɔ̄la̍ pīɔ̍mndo̍, o̍ ko̍ŋ mī yɔ̄ŋ wɔ̄ɔ̍ŋ 
kōŋ ō fūla̍ nya̍ tɛ̄ɛ̄ŋ. 

22“Tē ā bīī wāŋndo̍ chīɛ̄ī ni̍ŋ a̍ la̍nɔ̍ pi̍la̍a̍ pɛ̍, po̍ nda̍ bīī ko̍ŋ chi̍ɛ̍ī ni̍ŋ ndo̍ ni̍, chūā 
kōŋ ni̍, nda̍ nda̍ ŋi̍ɔ̍ɔ̍ŋ kpo̍u̍ ā nɔ̄ mā sɔ̄la̍ pīɔ̍mndo̍. Wānāā ŋīɔ̍ɔ̍ŋāā kāŋ kpo̍u̍, lā 
nɔ̄ mī lā tōsa̍ mā sɔ̄la̍ pīɔ̍mndo̍, o̍ ko̍ŋ, mī yɔ̄ŋ wɔ̄ɔ̍ŋ kōŋ ō fūla̍ nya̍ tɛ̄ɛ̄ŋ. 

23“Tē ō wa̍ pɛ̍ mī wānā pɔ̍nɔ̍ɔ̍ chē wānā la̍nɔ̍ yi̍fu̍a̍a̍nɔ̍ɔ̍ chi̍o̍o̍ ni᷄ŋ, mbō tōl wānā 
la̍nɔ̍ ko̍ŋ kɔ̄ɔ̄lī, mā tɛ̄ɛ̄mbu̍u̍ dɛ̍nɛ̍ nda̍ ndu̍. Kɛ̍ ndu̍yɛ̍ mbō wa̍ māā chūā kōŋ wānā 
pɔ̍nɔ̍ che᷅le̍ŋ ō dɔ̄ū ndu̍ ni᷅ŋ fu̍lu̍ le̍ mā cha᷄l nda̍ ndu̍ nɔ̄ɔ̍ ni᷄ŋ pɛ̍, 

24wānā pɔ̍nɔ̍ ko̍ŋ ni̍, chūā kōŋ ni̍, lā nɔ̄ mī lā kūɛ̄ a̍ nda̍ o̍ dīō sāāsa̍ chi̍o̍o̍ sōndōo̍ 
mī lā lo̍ nda̍ vīī vīīyo̍ a̍ pōūta̍ŋ mā vī. Le̍ sa̍bū nya̍ chō chūa̍a̍ dīyɔ̄ɔ̄ wo̍ cho̍ ni̍, kāni̍ 
ō cho̍ kpu̍wā le̍ nda̍ kpūwa̍ ndu̍ mbō ma᷄l ye̍ē le̍. Ndu̍yɛ̍ ō cho̍ yɛ̍ yōndō ni᷄ŋ te̍ i̍ 
yɔ̍nu̍ŋ te̍, chi̍e̍e̍ de̍ŋ i̍ yɔ̍nu̍ŋ ni̍. Pōo̍ yɛ̍ ndu̍ ndu̍ le̍ sa̍bū nya̍ chō ndu̍ dīyɔ̄ɔ̄ wo̍ cho̍ 
ni̍, māā le̍ mɛ̄ɛ̍ o̍ tɛ̍ɛ̍mbu̍u̍ dɛ̍nɛ̍ a̍ la̍nɔ̍ pi̍la̍a̍ yɛ̍. Nda̍ ŋi̍ɔ̍ɔ̍ŋ kpo̍u̍ lā nɔ̄ mī lā tōsa̍ 
mā sɔ̄la̍ pīɔ̍mndo̍, o̍ ko̍ŋ, mī yɔ̄ŋ wɔ̄ɔ̍ŋ kōŋ ō fūla̍ nya̍ tɛ̄ɛ̄ŋ. 

25“Kɛ̍ ndu̍yɛ̍ tē ō wa̍ pɛ̍ mī pōo̍ ō kōma̍l chūāāmbɔ̄ lāāndōo̍ yōndōo̍ ni᷄ŋ, ō wānā 
pɔ̍nɔ̍ che᷅le̍ŋ ō dɔ̄ū ni᷅ŋ fu̍lu̍ le̍ mā cha᷄l nda̍ ndu̍ wo̍, mī po̍ ko̍ŋ ō lo̍ o̍ ko̍ŋ mbō 
kpūwa̍ chūāāmbɔ̄ lāāndū kōŋ pɛ̍, po̍ kpu̍wā ko̍ŋ chu̍ā kōŋ ndo̍, ndu̍ ko̍ni̍ nɔ̍ ni̍ 
mbō sɔ̄la̍ pīɔ̍mndo̍. 

26Kɛ̍ chūāāmbɔ̄ lāāndū kōŋ ndu̍ ndu̍ lā nɔ̍ mī lā yɔ᷄ŋ ndu̍ nyɛ̄ o̍ nyɛ̄ le̍. Kāni̍ fo̍ndōle̍, 
ō tōsa̍ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ o̍ sūɛ̍i̍ ke̍ŋ ni᷄ŋ, ī o̍ sɔ̍la̍ pīɔ̍m le̍ ndi̍ le̍. Sūɛ̍i̍ wa̍ā le̍nde̍, 
nyɛ̄ pīlɛ̍ kpe̍ i̍ cho̍ a̍ sūɛ̍i̍ wāŋndo̍ ō dēl ho̍ō cha᷄ŋ ndɔ̍ chōo̍ mbō dīī ndu̍ wo̍ ni̍. 

27Kāni̍ fo̍ndōle̍, kōmāllo̍ pōo̍ ho̍ō ō kōma̍l chūāāmbɔ̄ lāāndōo̍ ho̍ō yōndōo̍ ni᷄ŋ ni̍, 
mbo̍ kpūwā ndu̍. Chūāāmbɔ̄ɔ̍ ho̍ō ndu̍ o̍o̍ kɛ̍ɛ̍ dɔ̍ɔ̍ yi̍o̍o̍ mālɔ̄ɔ̄ le̍, kɛ̍ wānā ve̍ lo̍ŋ 
mbō māla̍ ndu̍ le̍. 



445 

 

 
Kisi Bible Quick 

© 2013 Bible Society in Liberia. 
 

 
 

 

28“Tē ō wa̍ pɛ̍, mi̍ pōo̍ chē chūāāmbɔ̄ lāāndu̍ si̍nā wɔ̍ sūɛ̍i̍ wānā pɔ̍nɔ̍ le̍ wo̍, kɛ̍ 
ndūyɛ̍ mbo̍ wā māā chūāāmbɔ̄ lāāndōo̍ ho̍ō wānā pɔ̍nɔ̍ o̍ wānā pɔ̍nɔ̍ o̍ do̍u̍ wɔ̍ 
ndu̍ fu̍lu̍ le̍ mā cha᷄l nda̍ ndu̍ le̍, mi̍ pōo̍ ho̍ō ō lō o̍ ko̍ŋ mbo̍ kpūwā chūāāmbɔ̄ɔ̍ 
ho̍ō, ndu̍yɛ̍ mī sūɛ̍i̍ ke̍ŋ ī fūla̍. 

29Po̍ kpu̍wā ko̍ŋ chu̍a̍a̍mbɔ̄ lāāndū kōŋ ndo̍, ō nɔ̄ mbō ke̍ fi̍nyāa̍ chūāāmbɔ̄ kōŋ 
ka̍ni̍ŋ hu̍mbo᷄ŋ be̍le̍-ŋu̍ɛ̍ɛ̍nu̍. Ndu̍yɛ̍ ō fūla̍ o̍ ko̍ŋ kɔ̍ɔ̍lī, chūāāmbɔ̄ lāāndū kōŋ ō nɔ̄ 
mbō sīmnu᷄ŋ la̍a̍ ndɔ̍. Kāni̍ fo̍ndōle̍, ō chīi̍ ni᷅ŋ ndu̍ sīnā wānā la̍nɔ̍. Ō nɔ̍ mbō ma᷄l 
lɛ̄ ndu̍ le̍. Chūā kōŋ ō nɔ̄ mbō wa̍ ni᷅ŋ la̍a̍ ndɔ̄ ha̍a̍a̍ a̍ ndu̍ po̍ ko̍ŋ mɛ̄ɛ̄lu̍la̍ yōōmū 
ndɔ̄ɔ̍. 

30“Nūm pōo̍, a̍ nɔ̍ mā chu̍a̍ la̍nɔ̍ɔ̍ fi̍nyā nu̍m o̍ nɔ̄ɔ̍ ni᷄ŋ te̍. Tē a̍ to̍sa̍ le̍nde̍ pɛ̍, mɛ̄ɛ̍ 
a̍ tɛ̍ɛ̍mbu̍u̍ fi̍nyā nu̍m lābɛ̄ɛ̄.” 

Dītɔ̍nɔ̍mii̍̄ 23 

Wānāa̍ nɔ ̍mā wa̍ wānāa̍ Mɛl̄ɛk̄a̍ Ya̍a̍wɛɛ̄ ̄wa̍ chōo̍ le̍ wa̍ 
1Mi̍ Mūu̍sē hi̍a̍ū lāchī a̍ sūɛ̍i̍ āā, “Wānā pɔ̍nɔ̍ o̍ wānā pɔ̍nɔ̍ nda̍ pɛ̄l bōōsīo̍o̍, 
kɛ̄lɛ̄ŋgāā mā kēlū ndu̍ tūūwo̍ pɛ̍, ō nɔ̍ mbō wa̍ o̍ chūūŋgi̍āŋ I̍sɔ̄lūɛ̍i̍ya̍ ā chūūŋgi̍āŋ 
le̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ wo̍ chōo̍ le̍. 

2“O̍ ko̍ŋ kɔ̍ɔ̍lī, wānā o̍ wāna̍ cho̍ wōlɔ̄ɔ̄ sa̍ma̍a̍, ō nɔ̍ mbō wa̍ o̍ chūūŋgi̍āŋ I̍sɔ̄lūɛ̍i̍ya̍ 
ā chūūŋgi̍āŋ le̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ wo̍ chōo̍ le̍. Ndu̍yɛ̍ ō cho̍ wɔ̍ ndu̍ pi̍la̍ le̍, 
kɛ̍ chūāūwāā ndūāā ma̍māa̍ o̍ chūāūwāā ndūāā ma̍māa̍ ni᷄ŋ bɛ̍ɛ̍, mbō kūɛ̄ ā lāchī 
kɛ᷅, ā nɔ̍ mā wa̍ o̍ chūūŋgi̍āŋ I̍sɔ̄lūɛ̍i̍ya̍ ā chūūŋgi̍āŋ le̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ 
wo̍ chōo̍ le̍ 

3“Wānā o̍ wāna̍ fu̍la̍ o̍ kāa̍le̍ A̍mɔ᷅na̍i̍tīi̍le̍ŋ chōo̍, kɛ̄lɛ̄ŋgāā mbo̍ fūlā o̍ kāa̍le̍ 
Mo̍wa̍bīle̍ŋ chōo̍, tē I̍sɔ̄lūɛ̍i̍ya̍ ā chūūŋgi̍āŋ le̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ pɛ̍, ō nɔ̍ 
mbō wa̍ nda̍ tɛ̄ɛ̄ŋ te̍. Ndu̍yɛ̍ ō cho̍ wɔ̍ nda̍ pi̍la̍ le̍, kɛ̍ chūāūwāā ndāā ma̍māa̍ o̍ 
chūāūwāā ndāā ma̍māa̍ ni᷄ŋ bɛ̍ɛ̍, mbō kūɛ̄ a̍ lāchī kɛ᷅, ā nɔ̍ mā wa̍ o̍ chūūŋgi̍āŋ kōŋ 
tɛ̄ɛ̄ŋ te̍. 

4Le̍ sa̍bū ya̍ I̍ di̍mi̍ le̍nde̍ wo̍ cho̍ ni̍, bōōndi̍i̍ nya̍ fūla̍ o̍ chɛ̄le̍ŋ ni᷄ŋ I̍chi̍pī mi̍ lā wā 
hūnɔ̄ɔ̍ ve̍, mɛ̄ɛ̍ nya̍ fūūlu̍u̍ o̍ fo̍ndā wāŋnda̍ ha̍ā, ō cho̍ wɔ̍ nyɛ̍ dīa̍a̍ le̍, kɛ̍ mɛ̄ŋndē 
kōlāāle̍ŋ bɛ̍ɛ̍ ā chɛ᷄l mā ke̍ nya̍ le̍ŋ te̍. Ma̍ lō o̍ ko̍ŋ ma̍ hīāū Be̍la᷅m, pɔ̍ Bi̍ɔ̍ɔ̍ wo̍ kɔ̄ɔ̄lī, 
wānā wa̍ā Pɛ̍tɔ̄ɔ̄ chi̍e̍e̍, o̍ būŋgɛ̄ī Mɛ̄sōpōte̍e̍mīāā ve̍ ni᷄ŋ le̍ mbō hāndu̍ nya̍ 
sēndi̍o̍o̍ chōo̍. 

5Kɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ye᷄ŋ Be̍la᷅m lānī mbō chɛ᷄l mī nyɛ̄ Be̍la᷅m o̍ di̍mi̍ 
wo̍ ō yɔ̄nu̍ŋ te̍, fo̍ndōle̍, le̍ kāālā ndu̍ Mɛ̍lɛ̄ka̍ ō kāāla̍ nya̍ wo̍. Sēndi̍ Be̍la᷅m o̍ ha̍ndu̍ 
nya̍ chōo̍ wo̍, mi̍ Mɛ̄lɛ̄ka̍ mūlī sēndi̍ kōŋ sa̍lāa̍ le̍ nya̍. 

6Le̍la̍ŋ ha̍a̍a̍ tē lā chō yōōmū, lā to̍sā chɛ̄la᷅ŋ o̍ chɛ̄la᷅ŋ kɔ̄l nyūlū a̍ wānāā kāŋ te̍, 
kɛ̄lɛ̄ŋgāā le̍, mī lā nūūwa̍ lānɛ̄ī le̍ mī dɛ̍nɛ̍ kɛ̍ndɛ̄ ō kōma̍l nda̍. 

7“Lā tu᷅l I̍dɔ̄ma̍i̍tīi̍ya̍ lēyɛ̄ le̍. Kāni̍ fo̍ndōle̍, nya̍ nda̍ wānāyɛ̍i̍ nya̍ chō ni̍. Ndu̍yɛ̍ lā 
tu᷅l vɛ̄lɛ̄ I̍chi̍pīāŋnda̍ lēyɛ̄ le̍. Kāni̍ fo̍ndōle̍, lā wa̍ sīndɛ̄ sūmīālīī ndɛ̄i̍ o̍ lɛ̄ŋndē 
ndāle̍ŋ ni᷄ŋ. 

8Wānāā ya̍ I̍ di̍mu̍l nya̍ ha̍ā māā lā tu᷅l nda̍ lēyɛ̄ le̍ wa̍, chūāūwāā ndāā ma̍māa̍, a̍ 
chūāūwāā māmāā chūāūwāā ndāā ka̍ŋ, lā nɔ̄ mī lā chɛ᷄l nda̍ mā wa̍ nya̍ tɛ̄ɛ̄ŋ o̍ 
chūūŋgi̍āŋ nya̍ chūūŋgi̍āŋ le̍ Mɛ̄lɛ̄ka̍ Ya̍a̍wɛ̄ɛ̄ sōōlūūwo̍ wo̍ chōo̍.” 

A̍ mɛɛ̄ ̍dɔɔ̍ŋ̍gɔ ̍pūa̍a̍ chɔū̄wa̍ Is̍ɔl̄ūɛī̄ o̍ nɔ ̍mbō wa̍ ō dīāndāā Mɛl̄ɛk̄a̍ o̍ hɔl̄ lɛ ̍
9Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē lā kūɛ̄ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ nyāa̍ pɛ̍, mī lā 
kɔ̍ ki̍o̍lū dɔ̍ɔ̍ŋgɔ̍ɔ̍, nyɛ̄ o̍ nyɛ̍ nɔ̍lā pɛ̍ mbō tōsa̍ mī lā sīmnu᷄ŋ a̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l, 
lā kpɛ̄kpɛ̍la̍ ndu̍. 

10Tē lā wa̍ o̍ dɔ̍ɔ̍ŋgɔ̍ chɔ̄ūwo̍ ni᷄ŋ pɛ̍, mi̍ so̍vɛ̄i̍ya̍ ō pīlɛ̍ lō o̍ lūa̍ŋ īchɔ̄l mi̍ chīɛ̄ī 
kɔ̄ɔ̄līo̍o̍ ō hīālu᷄ŋ ndu̍ mbo̍ sīmnu᷄ŋ o̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l pɛ̍, wāna̍ chīɛ̄ī kɔ̄ɔ̄līo̍o̍ o̍ 
hīālūŋ ko̍ŋ ndo̍ ō nɔ̍ mbō nīīlu̍ o̍ dɔ̍ɔ̍ŋgɔ̍ɔ̍ ni᷄ŋ te̍. Tē pāa̍le̍ŋ lē sɛ̄ pɛ̍, ō nɔ̄ mbō ma᷄l 
dɔ̍ɔ̍ŋgɔ̍ɔ̍ mbō kɔ̍ wa᷅ īnɛ̍. 

11Tē pāa̍le̍ŋ lē yɔ̄ŋgu̍ŋ pɛ̍, ō pūlu᷄ŋ fo̍, o̍ ko̍ŋ kɔ̍ɔ̍lī, a̍ fīti̍līo̍o̍ ō mīīŋgu̍ o̍ dɔ̍ɔ̍ŋgɔ̍ɔ̍ ni᷄ŋ. 

12“O̍ ko̍ŋ kɔ̍ɔ̍lī, lā nɔ̄ mī lā nɔ̄ fo̍ndāa̍ o̍ dɔ̍ɔ̍ŋgɔ̍ɔ̍ da̍ŋga̍la̍ nāa̍ wānā o̍ wānā o̍ hi̍a̍ū 
o̍ chīɛ̄ī kɔ̄ɔ̄lī wa̍. 

13Ndu̍yɛ̍ tē wānā o̍ wānā o̍ wa̍ kɔ̄la̍ŋ sōlɔ̄ɔ̍ pɛ̍, ō kɔ̍ a̍ nyɛ̄ o̍ bā le̍ so̍o̍ŋndo̍ tōūwɔ̄ɔ̍. 
Ndu̍yɛ̍ nyɛ̄ kōŋ ō nɔ̄ mbō wa̍ o̍ wōlɔ̄ɔ̄lā ndɔ̄la̍ chɔ̄ūla̍ŋ tɛ̄ɛ̄ŋ. Tē wānā ko̍ŋ ō wa̍ 
sōlɔ̄ɔ̍ pɛ̍, ō nɔ̄ mbō tōū so̍o̍ŋndo̍ ā nyɛ̄ kōŋ mbō sōl lēni᷄ŋ. Tē ō chīi̍ pɛ̍ kpo̍u̍, ō 
mīŋgi̍ pūūlōo̍ lēcho̍ō. 

14Kāni̍ fo̍ndōle̍, nāa̍ nya̍ chō wā ka̍ŋ o̍ dɔ̍ɔ̍ŋgɔ̍ kōŋ ni᷄ŋ nda̍, Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō wā nya̍ bālɔ̄ɔ̍ chōo̍ o̍ dɔ̍ɔ̍ŋgɔ̍ kōŋ ni᷄ŋ le̍ nya̍ māndāa̍, ndu̍yɛ̍ a̍ 
le̍ ya̍a̍mɔ̍ɔ̍wa̍a̍ nyāa̍ yōmɔ̄ɔ̍. Le̍la̍ŋ lā nɔ̄ mī lā tōsa̍ mī dɔ̍ɔ̍ŋgɔ̍ nya̍ chɔ̄ūwo̍ ō wa̍ ō 
dīāndāā ndu̍ Mɛ̍lɛ̄ka̍ o̍ hɔ̄l. Lā to̍sā īsɔ̄ɔ̍ o̍ īsɔ̄ɔ̍ bɛ̄ɛ̄ ta̍mbɛ̍i̍ nya̍ tɛ̄ɛ̄ŋ, ī Mɛ̄lɛ̄ka̍ 
Ya̍a̍wɛ̄ɛ̄ o̍ cha᷅ mbō tāmbu̍ kɔ̄l mbō mūlu̍l nya̍ kɔ̄ɔ̍ ve̍ le̍.” 

Sāwāla̍ŋ a̍ sɔɔ̄ŋ̍ che᷅le̍ŋ ndo̍ŋ o̍kɔɔ̄ ̄
15Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Tē ō wa̍ pɛ̍ mī chīɔ̍ɔ̍ ō hɛ̄lu᷄ŋ ma̍sānɔ̍ 
ndɔ̄ɔ̍ mbō kōma̍l nya̍, le̍ mī lā chīɔ̍u̍ yōōmū ndɔ̄ɔ̍, lā mi̍ŋgī chɛ̄ kōŋ o̍ māsānɔ̍ ndɔ̄ɔ̍ 
lo̍ le̍. 

16Chi̍e̍e̍ o̍ chi̍e̍e̍ chɛ̄ kōŋ ō yēēma̍ pɛ̍ le̍ cha᷄lle̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, lā ma᷄l ndu̍ 
mbō cha᷄l lo̍ŋ. Ndu̍yɛ̍ lā bi̍ī ndu̍ bīyɔ̄ɔ̄ wɔ̄ɔ̍ŋ te̍. 

17“Wānā o̍ wāna̍ cho̍ I̍sɔ̄lūɛ̍i̍nɔ̍ɔ̍, ō wa̍ wa̍nā pɔ̍nɔ̍, ō wa̍ wa̍nā la̍nɔ̍, a̍ nɔ̍ mā sīmnu᷄ŋ 
wa̍nāā tīāmāa̍ wa᷅ ha̍ā o̍ chīɛ̄īlā mɛ̄lɛ̄ka̍ā ndāa̍ mā tīām o̍ mɛ̄lɛ̄ka̍ā ndāa̍ sōōlūūwo̍ 
wa̍ ni᷄ŋ te̍. 

18Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tu᷄l wānāa̍ pi̍sī ha̍ā dīāllūŋ nda᷄ŋ o̍ tīɔ̄mɔ̄ɔ̍ ni᷄ŋ le̍ 
nyɛ̄ sɔ̄lāa̍ wa̍ lēyɛ̄, ō wa̍ wa̍nā pɔ̍nɔ̍ ō wa̍ wa̍nā la̍nɔ̍. Le̍la̍ŋ nyɛ̄ o̍ nyɛ̄ sɔ̄lāā wāŋndo̍ 
sɔ̄la̍ o̍ nɛ̄īla̍ wa̍ā le̍nde̍ ni̍ŋ pɛ̍, ō nɔ̍ mbō hīŋ a̍ ndu̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 

nyāa̍ ni᷄ŋ te̍, ā yɔ᷄ŋ bɛ̍ɛ̍ mī wānā ko̍ŋ ndu̍ o̍o̍ chu̍a̍ ībūŋgā le̍ ndu̍ yɔ̄ŋgōo̍ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. 

19“Tē chāa̍ŋ nūm I̍sɔ̄lūɛ̍i̍nɔ̍ɔ̍ ō bīī nu̍m kūo̍o̍ o̍ bā pɛ̍, ō wa̍ i̍ka̍ni̍, ō wa̍ nyɛ̍ dīāā, 
kɛ̄lɛ̄ŋgāā ō wa̍ nyɛ᷅ o̍ nyɛ̄ chēle̍ŋ, ha̍ndū ba̍na̍sīi̍ o̍ nyɛ̄ o̍ bi̍ī ko̍ŋ ndo̍ chōo̍ le̍. 

20Tē wāna̍ lēkāa̍ ō bīī nya̍ kūo̍o̍ o̍ bā pɛ̍, ndu̍ ndu̍ lā hēndūl ndu̍ ba̍na̍sīi̍yo̍. Kɛ̍ 
chāa̍ŋ nūm I̍sɔ̄lūɛ̍i̍nɔ̍ɔ̍ ndu̍ ndu̍, a̍ nɔ̍ mā ha̍ndu̍ ba̍na̍sīi̍ o̍ ba̍na̍sīi̍ o̍ nyɛ̄ o̍ bi̍ī nu̍m 
o̍ bā wo̍ chōo̍ le̍. Ko̍ŋ to̍sā ni̍, mī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dɔ̄ū nya̍ sa̍lā o̍ 
nyɛ̄ o̍ nyɛ̄ ni᷄ŋ nya̍ tōsa̍ o̍ lɛ̄ŋndē nya̍ chō kɔ̄la̍ŋ bīyɔ̄ɔ̍ mī lē sīmnu᷄ŋ nyɛ᷅ nyā le̍ŋ 
ni᷄ŋ. 

21“Wānā o̍ wānā tē a̍ chu̍a̍ būŋgɛ̄i̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍ pɛ̍, du̍a̍u̍nu᷄ŋ 
ta̍ma̍la̍ le̍ nyɛ̄ ŋ̄ chūa̍ bu̍ŋgɛ̄i̍ yo̍ tōsāa̍ le̍. Kāni̍ fo̍ndōle̍, tē a̍ chu̍a̍ būŋgɛ̄i̍ o̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍ pɛ̍, Mɛ̄lɛ̄ka̍ yēēmā nu̍m mā pe̍e̍lu̍ būŋgɛ̄ī kēŋ. Tā a̍ pe̍e̍lu̍ 
ndi̍ le̍, mɛ̄ɛ̍ a̍ to̍sa̍ yɔ̄ŋ wɔ̄ɔ̍ŋndo̍. 

22Tē a̍ chu̍e̍ i̍bu̍ŋgā o̍ ībūŋgā kpo̍sōŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍, ko̍ŋ ve᷅ yɔ᷅ŋ wɔ̄ɔ̍ŋ te̍. 

23Kɛ̍ nyɛ̄ o̍ nyɛ̄ ŋ̄ sōli̍ŋ ni᷅ŋ o̍ sōndō pɛ̍ ma̍ chūā būŋgɛ̄i̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, māā ā 
chō ndu̍ tōsa̍, ki̍ndi̍ ki̍ndi̍ ō nɛ̄ī o̍ nɛ̄ī ni̍ŋ mā to̍sa̍ nyɛ̄ ŋ̄ chūa̍ ko̍ŋ bu̍ŋgɛ̄i̍ le̍ tōsāa̍ 
wo̍. Kāni̍ fo̍ndōlē, nūm pi̍la̍ chu̍a̍ būŋgɛ̄ī nūmnde̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ 
hɔ̄l ni̍, wānā o̍ wānā be̍ŋ nu̍m le̍ ndi̍ chūā le̍. 

24“Tē a̍ lo̍ bālɔ̄ɔ̍ pɛ̍, mā fu̍u̍lu̍u̍ o̍ kpe̍le̍ mākīle̍pīi̍ chāa̍ŋ nūmndo̍ ni᷄ŋ, ndu̍yɛ̍ yīa̍a̍ŋ 
mā chō nu̍m nɛ̄īyo̍, ke̍ndi̍ kīle̍pīi̍ma̍ ma̍ŋ mā dē, mɛ̄ɛ̍ mɛ̄ɛ̍ ŋ̄ yēēma̍. Kɛ̍ ke̍ndī mā 
dɔ̄ū o̍ kāmbɛ̍i̍yo̍ ni᷄ŋ mā kūɛ̄ a̍ ma̍ŋ chi̍e̍e̍ le̍. 

25O̍ ko̍ŋ kɔ̍ɔ̍lī, tē a̍ lo̍ kēlāa̍ pɛ̍, mā fu̍u̍lu̍u̍ o̍ chīɛ̄ī ŋ̄wītīi̍ chāa̍ŋ nūmnde̍ ni᷄ŋ, ndu̍yɛ̍ 
mī yīa̍a̍ŋ mā wa̍ nu̍m nɛ̄īyo̍, yo̍m wi̍tīi̍yo̍ŋ ŋ̄ ti᷄ŋ a̍ bā mā dē. Kɛ̍ si᷅m mu̍ŋ kīōlɔ̄ɔ̄ a̍ 
mūɛ̄ī kīālāā ŋ̄wi̍tīi̍ye̍ le̍ kɔ̄la̍ŋ a̍ mu̍ŋ chi̍e̍e̍ le̍.” 

Dītɔ̍nɔ̍mii̍̄ 24 

Sāwāa̍ a̍ la̍nɔɔ̍ ̍kīɔɔ̍ ̍mā miŋ̍gi ̍ndu̍ chūā o̍kɔɔ̄ ̄
1Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Mī ī yɔ̄nu̍ŋ dɔ̍ɔ̍ mī wāŋndo̍ ō yi᷄l la̍nɔ̍ɔ̍. 
Kɛ̍ mī te̍le̍ŋ o̍ fu̍u̍lu̍u̍ mbō sāālu̍ŋ māā ka̍ā chūa̍a̍ ho̍ō ō bɛ̄nda̍ le̍, mbō kɛ̄ɛ̄si̍a̍a̍ le̍ 
ndu̍ kīɔ̍ɔ̍. O̍ ko̍ŋ kɔ̍ɔ̍lī, mbō pōōnyi̍a̍a̍ yāu̍ ba̍ŋa᷄ŋndo̍ o̍ chɔ᷅m māā chūa̍a̍ ho̍ō ō cho̍ 
lɛ̍ la̍a̍ ndɔ̄ le̍ wo̍, mbō ke̍ chūa̍a̍ māā ō yēēma̍ lɛ̍ a̍ ndu̍ le̍. O̍ ko̍ŋ, mī chūa̍a̍ ō mīīŋgu̍ 
o̍ wānāā ndūa̍a̍ lo̍. 

2Kɛ̍ mī ī yɔ̄nu̍ŋ, tē chūa̍a̍ ho̍ō ō mīīŋgu̍ o̍ wānāā ndūa̍a̍ lo̍ pɛ̍, wānā pɔ̍nɔ̍ che᷅le̍ŋ ō 
kɔ̍ fu̍lā le̍ ndu̍, ō chūa̍ ndu̍ o̍ nɔ̄ɔ̍ ni᷄ŋ. 

3Kɛ̍ mī ī yɔ̄nu̍ŋ dɔ̍ɔ̍ vɛ̍lɛ̄ mī wānā pɔ̍nɔ̍ ko̍ŋ bɛ̍ɛ̍ o̍ kɛ̍ɛ̍si̍a̍a̍ le̍ chūā kōŋ mālɔ̄ɔ̍, mī 
ndu̍ bɛ̍ɛ̍ o̍ ke̍ ndu̍ yāu̍ ba̍ŋa᷄ŋndo̍ o̍ chɔ᷅m māā chūa̍a̍ ho̍ō ō cho̍ lɛ̍ la̍a̍ ndɔ̄ le̍ wo̍, mī 
chūa̍a̍ ō mīīŋgu̍ o̍ ndu̍ lo̍. Ɔ̄ɔ̄ mī ī yɔ̄nu̍ŋ mī pɔ̍nɔ̍ ndɔ̄ di̍i̍ŋ ndɔ̄ kōŋ ō vī. 

4O̍ nɛ̄ī o̍ nɛ̄ī ni̍ŋ, chūā kōŋ pɔ̍nɔ̍ ndɔ̄ ta̍se̍ kɛ̍ɛ̍ ndu̍ ko̍ŋ ndo̍ ō nɔ̍ lɛ̍ mbō mīŋgi̍ chūā 
kōŋ chūā ō nɔ̄ ni̍ŋ te̍. Mɛ̄lɛ̄ka̍ Ya̍a̍wɛ̄ɛ̄ o̍ tu̍l sūɛ̍i̍ wa̍ā le̍nde̍ le̍yɛ̍. Lā to̍sā sūɛ̍i̍ wa̍ā 
le̍nde̍ le̍, yɔ̄ŋi̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō nya̍ kīo̍o̍ le̍ wāa̍ nyɛ̄ nyā 
le̍ŋ lē sīmnu᷄ŋ lɛ᷅ŋndē yɔ̄ŋ wɔ̄ɔ̍ŋ.” 

Sāwāla̍ŋ a̍ sɔɔ̄ŋ̍ che᷅le̍ŋ ndo̍ŋ o̍kɔɔ̄ ̄
5Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē wānā pɔ̍nɔ̍ɔ̍ ō chu̍a̍ la̍nɔ̍ɔ̍ sɛ̄nɛ̄ī pɛ̍, lā nɔ̍ mī 
lā yɔ᷄ŋ ndu̍ o̍ chɔ̄ū o̍ te̍le̍ŋ ko̍ŋ bɛ̄ŋgu̍ le̍. Wa̍li̍ lēlɛ̄ŋ bɛ̍ɛ̍ wānā ko̍ŋ ō nɔ̍ mbō tōsa̍ o̍ 
te̍le̍ŋ ko̍ŋ bɛ̄ŋgu̍ le̍. Wānā pɔ̍nɔ̍ ko̍ŋ, le̍ wɔ̄sīo̍o̍ ō pīlɛ̍ kpu̍lu̍ku̍u̍ ō nɔ̍ mbō tōsa̍ wa̍li̍ 
o̍ wa̍li̍ lēlɛ̄ŋ te̍. Ō nɔ̄ mbō wa̍ o̍ ndu̍ lo̍ chi̍ɛ̍ī ni̍ŋ la̍a̍ ndɔ̍ īkɛ̄i̍, mbō nɛ̄ŋi̍ la̍a̍ ndɔ̍ kɔ̄l. 

6“Tē chāa̍ŋ nūm I̍sɔ̄lūɛ̍i̍nɔ̍ɔ̍ ō bīī nu̍m kūo̍o̍ o̍ bā pɛ̍, pōūtā tīɔ̍ɔ̍ŋndā o̍ chu̍ī wi̍tīi̍ŋ 
ndɔ᷄ŋ le̍ kōlō to̍o̍sīāā bēe̍dīi̍yo̍ tōōsīa̍a̍ la̍ŋ, bi̍ī ndu̍ ō pīlɛ̍ bɛ̍ɛ̍ o̍ bā o̍ lāndū ni᷄ŋ te̍. 
Kāni̍ fo̍ndōle̍, pōūtālāŋ la̍ŋ la̍ ma̍lā ndu̍ ni̍ mbō sɔ̄la̍ nyɛ̄ dīa̍a̍ ni̍. 

7“Tē wāŋndo̍ ō chīīmbu̍u̍ chāa̍ŋ ndɔ̄ I̍sɔ̄lūɛ̍i̍nɔ̍ɔ̍ le̍ ndu̍ sīīŋgūūwo̍ chɛ̄ ndɔ̄ 
kɛ̄lɛ̄ŋgāā le̍ ndu̍ pīsīo̍o̍ pɛ̍, mī lā bīī ndu̍ a̍ sūɛ̍i̍ ke̍ŋ, wānā ko̍ŋ lā nɔ̄ mī lā tōsa̍ mbō 
sɔ̄la̍ pīɔ̍mndo̍. O̍ ko̍ŋ, mī yɔ̄ŋ wɔ̄ɔ̍ŋ kōŋ ō fūla̍ nya̍ tɛ̄ɛ̄ŋ. 

8“Tē wāŋndo̍ ō sɔ̄la̍ nāā wɔ̄ɔ̍ŋ pūm ndu̍ lēkɔ̄ɔ̍ nya̍ tɛ̄ɛ̄ŋ pɛ̍, ō ta᷅ŋ wa̍nā wo̍, lā 
mānda̍ŋ a̍ sūɛ̍i̍ ndūɛ̍i̍. Wānāā sōlīāā lāsa̍lāa̍, a̍ fūla̍ o̍ yūŋgu̍ Li̍va̍īyo̍ chōo̍ wa̍, nyɛ̄ 
o̍ nyɛ̄ nda̍ dīmu̍l nya̍ pɛ̍ le̍ tōsāa̍ a̍ wāna̍ nāā wɔ̄ɔ̍ŋ kōŋ o̍kɔ̄ɔ̄, lā tōsa̍ ndu̍. Nyɛ̄ o̍ 
nyɛ̄ ya̍ I̍ di̍mu̍l nda̍ le̍ tōsāa̍ tē ā dīmu̍l nya̍ ndu̍ pɛ̍, lā tōsa̍ ndu̍. 

9Bōōndi̍i̍ nya̍ ma᷄l I̍chi̍pī mi̍ lā wā hūnɔ̄ɔ̍ ve̍, lā lōōnu̍ŋ nyɛ᷅ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō tōsa̍ a̍ Me̍e̍līām nɛ̍ī tɛ̍ɛ̄ŋ ndo̍. 

10“Tē a̍ wu̍u̍ chāa̍ŋ nūm I̍sɔ̄lūɛ̍i̍nɔ̍ɔ̍ kūo̍o̍ pɛ̍, lu̍ɛ̍ī o̍ ndu̍ lo̍ chi̍ɛ̍ī ni̍ŋ mā kɔ̍ chu̍ā nyɛ̄ 
o̍ nyɛ̄ ndɔ̄ māā īlāndū le̍. 

11Chu̍m ndu̍ o̍ dīō, mī ndu̍ pi̍la̍ lu̍ɛ̍ī mbō kɔ̍ chu̍ā nyɛ̄ nya̍ chɛ̄la᷅ŋ chōo̍ le̍ mbō wa᷄ 
lāndēi̍ yo̍. 

12Ndu̍yɛ̍ tē wāna̍ ŋ̄ wūu̍ ho̍ō kūo̍o̍ wo̍ wānā ta̍mbɛ̍i̍yo̍ o̍ cho̍ ni̍, mbo̍ lēndūl nu̍m 
kōla̍ ndɔ̄ ku̍u̍mba᷄ŋndo̍ pɛ̍, kōlā ko̍ŋ ō lɔ᷅l nu̍m o̍ bā le̍. 

13Mīŋgi̍ ndu̍ kōlā ko̍ŋ ō bā īchɔ̄llo̍, fo̍ndōle̍, kōlā ko̍ŋ ko̍ni̍ o̍ nɔ̍ ni̍ mbō kūūmbu̍ŋ. 
Tē ā to̍sa̍ le̍nde̍ a̍ ndu̍ pɛ̍, ō nɔ̄lā mbō dɔ̄ū nu̍m sa̍lā. Ndu̍yɛ̍ nyɛ̍ bɛ̍nda̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l lo̍, ndu̍ kpe̍e̍kpe̍i̍ ŋ̄ wā ko̍ŋ to̍sāa̍ ni̍. 

14“Tē a̍ chu̍a̍ wānā ta̍mbɛ̍i̍yo̍ kɛ̄lɛ̄ŋgāā wāna̍ bāhāvɛ̍i̍yo̍ le̍ wa̍llo̍ pɛ̍, ō wa̍ chāa̍ŋ 
nūm I̍sɔ̄lūɛ̍i̍nɔ̍ɔ̍, ō wa̍ wa̍nāā lēkāa̍wa̍a̍ cho̍ o̍ chi̍e̍e̍ŋ nyāa̍ŋ nda̍ ō pīlɛ̍, to̍sāl ndu̍ 
lāka̍fā le̍. 

15Nyɛ̄ o̍ nyɛ̄ nya̍ chɛ̄la᷅ŋ cho̍o̍ le̍ ndu̍ pāāwāa̍ o̍ pāa̍le̍ŋ ni᷄ŋ pɛ̍, pa̍a̍wa̍ ndu̍ lɔ̍ɔ̍ pa̍ mī 
pāa̍le̍ŋ le̍ de᷄l. Kāni̍ fo̍ndōle̍, wānā ta̍mbɛ̍i̍yo̍ o̍ cho̍ ni̍, ka̍ni̍i̍ ke̍ŋ o̍ ti̍i̍nda̍ŋ ni̍ le̍ nyɛ̄ 
ndɔ̄ di̍a̍a̍. Kɛ̍ tē a̍ pa̍a̍wa̍ ndu̍ a̍ te̍le̍ŋ ŋ̄ nɔ̄ le̍ ndu̍ pāāwāa̍ wo̍ le̍, ko̍ŋ to̍sā mbō 

ŋɔ̄ɔ̄cha̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ a̍ ndi̍ o̍kɔ̄ɔ̄, ndu̍yɛ̍ mī Mɛ̄lɛ̄ka̍ chūa̍ ndi̍ māā yɔ̄ŋ 
wɔ̄ɔ̍ŋ ŋ̄ tōsa̍ ni̍. 

16“Tē chūā vīālāa̍ ō tɛ̄ɛ̄mbu̍u̍ sāwa̍ wāŋndo̍ ō nɔ̄ mbō sɔ̄la̍ pīɔ̍mndo̍ wo̍ pɛ̍, wānāa̍ 
ve̍lū ndu̍ wa̍ ā nɔ̍ mā sɔ̄la̍ pīɔ̍m le̍ chūā vīālāā kōŋ te̍. Ndu̍yɛ̍ le̍nde̍ ko̍ni̍, te̍ fi̍nyāa̍ 
a̍ kālāa̍ a̍ tɛ̍ɛ̍mbu̍u̍ sāwa̍ wāŋndo̍ ō nɔ̄ mbō sɔ̄la̍ pīɔ̍mndo̍ wo̍ ni̍, chūāūwāā ndāa̍ 
ā nɔ̍ mā sɔ̄la̍ pīɔ̍m le̍ nyɛ̄ wānāa̍ ve̍lū nda̍ wa̍ ā tōsa̍ wo̍ le̍. Wāna̍ tɛ̍ɛ̍mbūū sa̍wāa̍ 
wo̍, ndu̍ nɔ̍ ni̍ mbō sɔ̄la̍ pīɔ̍mndo̍. 

17“Wāna̍ lēkāa̍ ni̍, vīi̍ ni̍, lā to̍sāl nda̍ ka̍fāla̍ŋ o̍ di̍la̍ ndāla̍ŋ chōo̍ mī lā kīlu̍l nda̍ 
yāma᷅ŋ lāka̍fa᷄ŋ te̍. Ndu̍yɛ̍ tē wānā la̍nɔ̍ vi̍i̍ nɔ̍ lɛ̍ pɔ̍nɔ̍ le̍ wo̍ ō bīī nu̍m kūo̍o̍ o̍ bā 
pɛ̍, bi̍ī ndu̍ kōla̍ ndɔ̄ ku̍u̍mba᷄ŋndo̍ o̍ bā o̍ lāndēi̍ ni᷄ŋ te̍. 

18Lā lōōnu̍ŋ māā chīa̍a̍ nya̍ wa̍ sīndɛ̄ I̍chi̍pī ni̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō 
bāŋā nya̍ o̍ chɛ̄lē lēŋ ni᷄ŋ. Le̍ sa̍bū kōŋ kpe̍e̍kpe̍i̍ ya̍ I̍ cho̍ nya̍ dīmūllo̍ ni̍ māā lā nɔ̄ 
mī lā chūa̍ sāwāa̍ ho̍ō. 

19“O̍ ko̍ŋ kɔ̍ɔ̍lī, tē ā kēlū wi̍tīi̍ŋ nu̍mndo̍ŋ pɛ̍ mā wa̍ mu̍ŋ vīlīo̍o̍, kpɔ̄ŋ o̍ kpɔ᷄ŋ ŋ̄wi̍tīi̍ 
ŋ̄ pūɛ̄ɛ̄nu̍ŋ ni᷅ŋ kɔ̄ɔ̄lī pɛ̍, mi̍i̍ŋgū lɛ̄ ndu̍ nūūwā le̍. Wānāā lēkāa̍wa̍a̍ cho̍ nya̍ tɛ̄ɛ̄ŋ 
nda̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, a̍ wāŋ lāāndūāā pīāāndāā ndāa̍ ā vī wa̍, nda̍ nɔ̍ ŋ̍ 
lo᷅ mu̍ŋ kɔ̍ɔ̍lī wo̍ŋ ni̍. Lā nɔ̄ mī lā me᷄l nda̍ mu̍ŋ. Ko̍ŋ to̍sa̍ ni̍ mī Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō dɔ̄ū nya̍ sa̍lā o̍ nyɛ̄ o̍ nyɛ̄ ni᷄ŋ nya̍ tōsa̍. 

20Tē a̍ ke̍ndi̍ ɔ̄li̍fīi̍mā nūmnda̍ŋ o̍ kpe̍le̍ nu̍mndo̍ ni᷄ŋ pɛ̍, mi̍i̍ŋgū lɛ̄ mā 
pɔ̄mpɔ̍mbɔ̄ma̍ lo̍ kɔ̄ɔ̄lī wa̍ŋ nūūwā le̍. Wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, a̍ vīi̍ya̍a̍ 
nɔ̍ lɛ̍ ŋ̄fi̍nyā le̍ wa̍, a̍ wāŋ lāāndūāā pīāāndāā ndāa̍ ā vī wa̍, nda̍ nɔ̍ ma̍ŋ ni̍. 

21Tē a̍ ke̍ndi̍ kīle̍pīi̍ma̍ nu̍mnda̍ŋ o̍ chīɛ̄ī nūmnde̍ ni᷄ŋ pɛ̍, mi̍i̍ŋgū lɛ̄ mā 
pɔ̄mpɔ̍mbɔ̄ma̍ lo̍ kɔ̄ɔ̄lī wa̍ŋ nūūwā le̍. Wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, a̍ vīi̍ya̍a̍ 
nɔ̍ lɛ̍ ŋ̄fi̍nyā le̍ wa̍, a̍ wāŋ lāāndūāā pīāāndāā ndāa̍ ā vī wa̍, nda̍ nɔ̍ ma̍ lo̍ ma̍ŋ kɔ̍ɔ̍lī 
wa̍ŋ ni̍. 

22Lā lōōnu̍ŋ māā nya̍ bɛ̍ɛ̍ chīa̍a̍ nya̍ wa̍ sīndɛ̄ o̍ lɛ̄ŋndē I̍chi̍pīle̍ŋ ni᷄ŋ ni̍. Le̍ sa̍bu̍ 
kōŋ kpe̍e̍kpe̍i̍ ya̍ I̍ cho̍ nya̍ dīmūllo̍ ni̍ māā lā nɔ̄ mī lā sāwāa̍ ho̍ō.” 

Dītɔ̍nɔ̍mii̍̄ 25 

1“Mī ī yɔ̄nu̍ŋ dɔ̍ɔ̍ mī wānāā ŋīɔ̍ɔ̍ŋ ā kēla̍ o̍ īsɔ̄ɔ̍ cho̍o̍ mā kūɛ̄ kɔ̍ɔ̍sɔ̍ɔ̍ o̍ tōŋgo̍ kɔ̍ɔ̍sɔ̍ɔ̍ 
ni᷄ŋ. O̍ ko̍ŋ, mī māsāa̍ cho̍ le̍ sɔ̄ɔ̍ŋ dīmīo̍o̍ wa̍ ā mɛ̄ɛ̄ndi̍a̍ŋ o̍ sūɛ̍i̍ ke̍ŋ ni᷄ŋ mā sāālu̍ŋ 
māā wāŋndo̍ ō pīlɔ̍ɔ̍ ō nɔ̍ di̍ le̍ mā yāāla̍ ndu̍. 

2Tē ō wa̍ pɛ̍ māā sāwa̍ wānā ko̍ŋ ō tɛ̄ɛ̄mbu̍u̍ ko̍ŋ ndo̍, māā lɔ̄ɔ̍ o̍ nɔ̍ le̍ sɔ̄lāa̍ ni̍, 
māsa̍ kɔ̍ɔ̍sā a̍ wāŋnda̍ wo̍, ō nɔ̄ mbō dīmu̍l wānā ko̍ŋ mbō hīni̍ lɛ̄ŋ o̍ kɔ̄l chōo̍. O̍ 
ko̍ŋ, mā lɔ̄ɔ̄ wānā ko̍ŋ māsa̍ kɔ̍ɔ̍sā ko̍ŋ a̍ wāŋnda̍ wo̍ o̍ hɔ̄l lo̍ŋ. Wānā ko̍ŋ ō nɔ̄ 
mbō sɔ̄la̍ lɔ̄ɔ̍ mɛ̄ɛ̍ i̍ cho̍ ī dīmīāā le̍ lɔ̄ɔ̍ sɔ̄lāa̍ le̍ nyɛ̄ o̍ to̍sa̍ ko̍ŋ ndo̍ yɛ̍. 

3Kɛ̍ mɛ̄ɛ̍ mɛ̄ɛ̍ wāna̍ ko̍ŋ ō sɔ̄la̍ lɔ̄ɔ̍, ō nɔ̍ mbō sɔ̄la̍ lɔ̄ɔ̍ mbō hīōū be̍le̍-hi̍ɔ̍ɔ̍lu̍ le̍. Tē ō 
hīōū be̍le̍ hi̍ɔ̍ɔ̍lo̍o̍ chōo̍ pɛ̍, mɛ̄ɛ̍ bɛ̄ɛ̄la̍ŋ nda̍ wā ndu̍ la̍ŋ tɛ̍ɛ̍mbūūwo̍ wāŋnda̍ o̍ hɔ̄l 
ni̍. 

4“Wānā o̍ wānā, si̍mī na̍ūwo̍ wi̍tīi̍ŋ nu̍mndo̍ŋ nɛ̄īyo̍ mā yi̍i̍ nyɔ̄ɔ̍ ndu̍ o̍ sōndō māā 
ō di̍ā nyɛ̄ dīāā le̍ le̍.” 

Tē wāŋndo̍ bɛ ̄ndɔ ̄vi ᷅pɛ ̍mbō mɛī ̍la̍nɔɔ̍ ̍mɛɛ̄ ̍o̍ nɔ ̍mbō bīī la̍nɔɔ̍ ̍bɛ ̄ndɔ ̄ko̍ŋ yɛ ̍
5Mi̍ Mūu̍sē o̍ hi̍a̍ū lāchī a̍ sūɛ̍i̍ mbo̍ dīmī āā, “Tē ō wa̍ pɛ̍ mi̍ pɔ̄mbɔ̄ɔ̍ a̍ bɛ̄ndōo̍ ā 
wā nāa̍ pi᷅lɛ̍, mi̍ ī yɔ̄nu᷄ŋ mi̍ o̍ cho̍ wānā ba̍nāa̍ wo̍ ō vī, kɛ̍ ndu̍yɛ̍ mbō vīlu̍ po̍ a̍ la̍nɔ̍ 
ko̍ŋ te̍, la̍a̍ ndɔ̄ ko̍ŋ, ō nɔ̍ mbō cha᷄l wānā che᷅le̍ŋ o̍ bā ō nɔ̄ ni̍ŋ te̍. Pɔ̍nɔ̍ ndɔ̄ ko̍ŋ, 
pɔ̄mbɔ̄ ndɔ̄ ndu̍ nɔ̍ ni̍ mbō chūa̍ ndu̍ o̍ nɔ̄ɔ̍ ni᷄ŋ. Ndu̍ i̍ cho̍ kūēē ni̍ le̍ ndu̍ chūa̍a̍ o̍ 
nɔ̄ɔ̍ ni᷄ŋ. 

6Ndu̍yɛ̍ tē ō chu̍a̍ ndu̍ o̍ nɔ̄ɔ̍ ni᷄ŋ pɛ̍, po̍ tāse̍ chūā kōŋ ō chō ndu̍ vīlūl lo̍, bɛ̄ ndɔ̍ vi᷅ 
ko̍ŋ ndo̍, dīōlā ndɔ̄la̍ŋ o̍ nɔ̍ ni̍ mbō hāndu̍ po᷄ ko̍ŋ chōo̍. Ko̍ŋ to̍sā ni̍, mī dīōla̍ bɛ̄ 
ndɔ̄ ko̍ŋ lā hīōū lāchī a̍ wāa̍ I̍sɔ̄lūɛ̍i̍ya̍ tɛ̍ɛ̍ŋ. 

7Kɛ̍ te̍ po̍ vi᷅ ko̍ŋ ndo̍ pɔ̄mbɔ̄ ndɔ̄ ko̍ŋ ō kɛ̄ɛ̍ le̍ chūa̍a̍ ho̍ō chūa̍a̍ o̍ nɔ̄ɔ̍ ni᷄ŋ pɛ̍, chūā 
kōŋ ō nɔ̄ mbō kōma̍l wāŋ bɛ̄ndūāā chīe̍e̍ya̍ o̍ dīō sāāsa̍ chīo̍o̍ sōndōo̍. Tē ō kūɛ̄ pɛ̍ 
ō kɔ̍ di̍mūl wāŋ bɛ̄ndūāā chi̍e̍e̍ya̍ āā, ‘Pɔ̍nɔ̍ ni̍ vi᷅ wo̍, pɔ̄mbɔ̄ ndɔ̍ nɔ̍ le̍ ya̍ lōōwo̍ 
mbō tōsa̍ mī dīōla̍ bɛ̄ ndɔ̄la̍ŋ lā hīōū lāchī a̍ wāa̍ I̍sɔ̄lūɛ̍i̍ya̍ tɛ̄ɛ̄ŋ ndo̍ ō kɛ̄ɛ̍ le̍ ya̍ 
lōōwo̍. Ndu̍yɛ̍ ndu̍ i̍ cho̍ kūēē ni̍ mbō lōo̍ ya̍ kɛ̍ ō kɛ̄ɛ̍.’ 

8O̍ ko̍ŋ kɔ̍ɔ̍lī, mī wāŋ bɛ̄ndūāā chi̍e̍e̍ya̍ ā vēēlu̍ po̍ vi᷅ ko̍ŋ ndo̍ pɔ̄mbɔ̄ ndɔ̄, mā 
nyūna̍ ndu̍. Tē ō kɛ̄ɛ̍ nda̍ o̍ hɔ̄l pɛ̍ mbō dīmi̍ māā ō cho̍ chu̍a̍a̍ ho̍ō lōō le̍, 

9chūa̍a̍ chɛ᷄ŋ ō kūɛ̄ nāa̍ pōo̍ ho̍ō ō chō īsīsi̍ wa᷅ŋ bɛ̄ndūāā chi̍e̍e̍ya̍ lāchī wa̍. Tē ō 
kūɛ̄ pɛ̍, ō kɔ̍ so̍lī pōo̍ kɔ̄vɛ̄i̍yo̍ o̍ īpēlū, o̍ ko̍ŋ kɔ̍ɔ̍lī, ō tūfū pōo̍ lɔ̄lūa̍ŋ o̍ hɔ̄l. Ō lo̍ ko̍ŋ 
ō dīmu̍l pōo̍ wāŋ bɛ̄ndūa̍a̍ o̍ hɔ̄l lo̍ŋ āā, ‘Wānā pɔ̍nɔ̍ kɛ̍ɛ̄ le̍ bɛ̄ ndɔ̍ vi᷅ wo̍ chīɛ̄ī ndɔ̄ɔ̍ 
sīmīo̍o̍ wo̍, nu̍a̍ā nda̍ nɔ̄ ni̍ mā bīī ndu̍.’ 

10Ndu̍yɛ̍, po̍ kɛ̍ɛ̄ ko̍ŋ le̍ chūā kōŋ lōōwo̍ wo̍, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, nu̍a̍ā 
wāŋnda̍ ā nɔ̄ ni̍ mā vēēlu̍ yu̍ŋgu̍ ndɔ̄ɔ̍ āā, ‘Po̍ kɛ̍ɛ̍ le̍ la̍nɔ̍ɔ̍ bɛ̄ ndɔ̍ lōōwo̍ ma̍ sōlī 
ndu̍ kɔ̄vɛ̄i̍yo̍ o̍ īpēlū wo̍, yu̍ŋgu̍ ndɔ̄ɔ̍.’ ” 

Sāwāla̍ŋ a̍ sɔɔ̄ŋ̍ che᷅le̍ŋ ndo̍ŋ o̍kɔɔ̄ ̄
11Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē pūa̍a̍ ā ŋīɔ̍ɔ̍ŋ ā wa̍ sɔ̍ŋgɔ̄ɔ̍ pɛ̍, mī pōo̍ ō pīlɔ̍ɔ̍ 
la̍a̍ ndɔ̄ o̍ sɔ̍ɔ̍ŋgu̍u̍ le̍ pɔ̍nɔ̍ ndɔ̍ mālāa̍, mbō lo̍ o̍ ko̍ŋ mbō sāa̍ po̍ cho̍ sɔ̍ŋgɔ̄ɔ̍ a̍ pɔ̍nɔ̍ 
ndɔ̄ wo̍ tūūwo̍ pɛ̍, 

12chūā kōŋ lā nɔ̄ mī lā kēlū ndu̍ bāa̍. Īnyīɛ̍ɛ̍ o̍ īnyīɛ̍ɛ̍ bi̍ī nya̍ le̍ ndu̍ le̍. 

13“Wānā o̍ wānā tē a̍ wa̍ chāa̍ŋ nu̍m wɔ̄ŋgūla̍ŋ lēndūllo̍ o̍ sēke̍lēi̍yo̍ pɛ̍, a̍ nɔ̍ mā 
to̍sa̍l ndu̍ lāka̍fā le̍. Ā nɔ̄ mā wa̍ sa̍kpō a̍ ndu̍ o̍ wɔ̄ŋgūlālāŋ ni᷄ŋ. 

14A̍ nɔ̍ mā nɔ̄ nyɛ̄lā ŋ̄ tūūlūl wa᷅ŋnda̍ wɔ̄ŋgūla̍ŋ lēni᷄ŋ nda̍ŋ lā tīɔ̍ɔ̍ŋ o̍ nūmndo̍ chi̍ɛ̍ī 
ni̍ŋ, ō bɛ̄ndōo̍ lē pīōndɔ̄ɔ̍ lēni᷄ŋ, a̍ ō pɔ̄mbɔ̄ɔ̍ le̍ pēsīo̍o̍ lēni᷄ŋ te̍. 

15Sēke̍lēi̍ ŋ̄ nɔ̄ le̍ wɔ̄ŋgūla̍ŋ hāndɔ̄ɔ̍ lēchōo̍ wo̍, ō nɔ̄ mbō wa̍ sēke̍lēi̍ kpe̍e̍kpe̍i̍yo̍, 
ō wānā to̍sā la̍ka̍fā o̍ lāka̍fā a̍ ndu̍ le̍ wo̍. Ndu̍yɛ̍ nyɛ̄ tūwāā ŋ̄ nɔ̄ mā tu̍u̍lu̍l wāŋnda̍ 
wɔ̄ŋgūla̍ŋ lēni᷄ŋ ndo̍ bɛ̍ɛ̍ ō nɔ̍ mbō wa̍ nyɛ̄ tūwāā lāka̍fā le̍. Tē lā tōsa̍ wɔ̄ŋgūla̍ŋ o̍ 
nɛ̄ī sa̍kpō wāā nu̍a̍ā ni᷄ŋ pɛ̍, vīōūwɔ̄ɔ̍ nya̍ vīāū yo̍o̍mū o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō chō nya̍ kīo̍o̍ le̍ŋ ni᷄ŋ ni̍. 

16Wānā o̍ wāna̍ cho̍ wāna̍ lāka̍fā, mbō tōsāl wa᷅ŋnda̍ ka̍fāla̍ŋ o̍ wɔ̄ŋgūla̍ŋ tūūwo̍ 
ni᷄ŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tu᷄l ndu̍ lēyɛ̄.” 

Mūu̍sē dim̍u̍l Is̍ɔl̄ūɛi̍y̍a̍ le̍ mā dīu̍ Āma̍la̍kāit̍īiy̍a̍ 
17Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Wāŋnda̍ I̍sɔ̄lūɛ̍i̍, lā lōōnu̍ŋ nyɛ᷅ Āma̍la̍kāi̍tīi̍ya̍ 
ā to̍sa̍ a̍ nya̍ bōōndi̍i̍ nya̍ ma᷄l I̍chi̍pī mi̍ lā wā hūnɔ̄ɔ̍ ve̍. 

18Bōōndi̍i̍ nya̍ ma᷄l I̍chi̍pī mi̍ lā wā hūnɔ̄ɔ̍ ve̍, lā wa̍ ā sa̍ŋgɛ̍i̍ya̍ a̍ kɔ̄la̍ŋ, yōōmūle̍ŋ 
bɛ̍ɛ̍ nya̍ a̍a̍ nɔ̍ le̍ŋ te̍, mi̍ wāŋnda̍ ha̍ā ā bīī kɔ̄llo̍, īsīōōŋ bɛ̍ɛ̍ ā yɔ᷄ŋ le̍ Mɛ̄lɛ̄ka̍ Ya̍a̍wɛ̄ɛ̄ 
le̍, ma̍ chīŋa̍la᷅ŋ nya̍ a̍ ma̍kɔ̄ɔ̄. I̍sɔ̄lūɛ̍i̍ya̍a̍ nda̍ a̍a̍ lo̍ nu̍a̍ā kɔ̄ɔ̄lī, ā wa᷄ hūnɔ̄ɔ̍ le̍nde̍ a̍ 
sa̍ŋgɛ̍i̍ya̍ wa̍, mi̍ wāŋnda̍ ha̍ā ā dīū nda̍ kpo̍u̍. 

19Le̍la̍ŋ te̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ lɛ̄ŋndē o̍ chu̍e̍l nya̍ būŋgɛ̄i̍ le̍ 
nya̍ kīo̍o̍ le̍ŋ pɛ̍, ndu̍yɛ̍ mbō tōsa̍ mī lā pɛ̄ŋgi̍ a̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ nyāa̍ cho̍ nya̍ 
ā bālāā wa̍, mī lā wānu̍ŋ ni᷅ŋ o̍ kɔ̄l nyūlū ni᷄ŋ pɛ̍, Āma̍la̍kāi̍tīi̍ya̍ ha̍ā, lā dīu̍ nda̍ mī 
lā bāsu̍ nda̍ tɛ̍ɛ̍, mī lā tōsa̍ wānā o̍ wānā yi̍yāŋ ndɛ̍ bɛ̍ɛ̍ a̍ nda̍ o̍kɔ̄ɔ̄ o̍ chi̍e̍ēŋndo̍ 
chōo̍ le̍. Lā pu̍ɛ̍ɛ̍nu᷄ŋ nyɛ᷅ ya̍ I̍ di̍mu̍l nya̍ ho̍ō wo̍ le̍.” 

Dītɔ̍nɔ̍mii̍̄ 26 

A̍ tɔl̄ɔɔ̄l̄ā Is̍ɔl̄ūɛi̍y̍a̍ ā nɔ ̄mā yɔŋ̄gu̍ o̍ Mɛl̄ɛk̄a̍ lo̍ māā lākē la̍ŋ o̍kɔɔ̄ ̄
1Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō hu᷄ŋ ke᷅ nya̍ 
lɛ̄ŋnde̍ŋ nde᷅ŋ pɛ̍, mī lā bīī le̍ŋ mī lā wa̍ ni᷅ŋ īchāli̍ lo̍ŋ, 

2ndu̍yɛ̍ mī lā kāndu̍ chīɔ̄ɔ̄ŋ nyāa̍ŋ a̍ kpe̍le̍la̍ nyāla̍ŋ tōsāa̍ pɛ̍, wānā o̍ wānā ō tāse̍ 
ŋ̄ chō kōūwɔ̄ɔ̄ o̍ chīɛ̄ī nūmnde̍ ni᷄ŋ kɛ̄lɛ̄ŋgāā mā ke̍ndi̍ o̍ kpe̍le̍ nu̍mndo̍ ni᷄ŋ ndo̍, ā 
nɔ̄ mā dɔ̄ū ndu̍ o̍ kāmbɛ̍i̍yo̍ ni᷄ŋ mā kūɛ̄ a̍ ndu̍ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō hɛ̄lī ni̍ŋ le̍ ndu̍ sōōlūūwo̍ lo̍ŋ ndo̍. 

3Tē ā kūɛ̄ a̍ ndu̍ lo̍ŋ pɛ̍, a̍ kɔ̍ ke᷅ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, o̍ cho̍ wā wa̍llo̍ lo̍ŋ 
a̍ te̍le̍ŋ ko̍ŋ ndo̍. A̍ di̍mu̍l ndu̍ āā, ‘I̍ hi᷅ŋ a̍ tɔ̄lɔ̄ɔ̍ ho̍ō le̍ mī di̍mu̍l Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nūu̍, māā I̍ fu̍u̍lu̍u̍ o̍ lɛ̄ŋndē o̍ chu̍e̍l fi̍nyāā nāā ma̍māa̍ būŋgɛ̄i̍ sīndɛ̄ le̍ na̍a̍ 
kīo̍o̍ le̍ŋ ni᷄ŋ.’ 

4“O̍ ko̍ŋ, mī wāna̍ so̍lī ko̍ŋ sa̍lāa̍ o̍ Mɛ̄lɛ̄ka̍ lo̍ wo̍ ō bīī tɔ̄lɔ̄ɔ̄ kōŋ nu̍m o̍ bā o̍ 
kāmbɛ̍i̍yo̍ ni᷄ŋ, mbō kɛ̄si̍ ndu̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī, Mɛ̄lɛ̄ka̍ nyāa̍. 

5O̍ ko̍ŋ kɔ̍ɔ̍lī, nu̍m ku̍ɛ̄ ko̍ŋ a̍ tɔ̄lɔ̄ɔ̄ kōŋ ndo̍ mā si̍m ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī 
lo̍ŋ, Mɛ̄lɛ̄ka̍ nyāa̍, mā di̍mi̍ dīōmnda̍ŋ nda᷅ŋ āā, ‘A̍lūāme̍ēnɔ̄ɔ̍ ō ndu̍ o̍o̍ nɔ̍ na̍a̍ 
cha̍lāā le̍ wo̍ fi̍nyā nī ma̍māa̍ o̍ wa̍ ni̍, bālɔ̄ɔ̍ o̍ fo̍ndāŋnda̍ŋ. Mbo̍ lō o̍ ko̍ŋ mbo̍ 
tūūsū mbo̍ kūā o̍ lɛ̄ŋndē I̍chi̍pīle̍ŋ ni᷄ŋ mbo̍ kɔ̍ cha᷅l lo̍ŋ māā wāna̍ lēkāa̍. Wānāā o̍ 

ku̍ɛ̄ a̍ nda̍ kɔ̍ɔ̍lī, fūlāa̍ o̍ yu̍ŋgu̍ ndɔ̄ɔ̍ chōo̍ ma̍ kɔ̍ cha᷅l lo̍ŋ nda̍, ā ve̍ bɛ̍ɛ̍ ku̍ndā bɔ̄ɔ̍ 
le̍. Kɛ̍ ma̍ sīmnu᷄ŋ ka̍a̍le̍ bɛ̍ndū ndu̍yɛ̍ ma̍ wā kāa̍le̍ kpāāyāle̍ bɛ̄ndū. 

6Mi̍ wāŋnda̍ I̍chi̍pī a̍ lo᷅ o̍ ko̍ŋ ma̍ bīī na̍a̍ bīyɔ̄ɔ̄ wɔ̄ɔ̍ŋndo̍, ma̍ yɔ̄ɔ̄kpīāā na̍a̍ 
yɔ̄ɔ̄kpīa̍a̍ pīla̍ a̍ nda̍ wa̍lta̍ŋ tōsāllo̍, ma̍ hāndū na̍a̍ wōlɔ̄ɔ̄lā lūsu̍lɛ̍i̍la̍ bɛ̍ndūla̍ŋ 
chōo̍. 

7Mi̍ ŋ̄ lō o̍ ko̍ŋ mi̍ ŋ̄ kōŋūl nāa̍ nūm Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā nāā ma̍māa̍ 
nda̍ a̍a̍ pi̍ɛ̍īyo̍ chūā le̍ mālāa̍, ndu̍yɛ̍ mi̍ nūm Mɛ̄lɛ̄ka̍ Ya̍a̍wɛ̄ɛ̄ tu̍ɛ̍ī pīɛ̄īlē nāāle̍ŋ, ma̍ 
chā sāŋgā nda̍ wa̍ na̍a̍ tūsīo̍o̍ chōo̍ wo̍, a̍ yɔ̄ɔ̄kpīāā nda̍ wa̍ na̍a̍ wo̍, ndu̍yɛ̍ a̍ nyɛ̄ 
pālāā nda̍ wa̍ na̍a̍ hāndɔ̄ɔ̍ chōo̍ wo̍. 

8Ndu̍yɛ̍ a̍ kpāāyā nu̍m bɛ̄ndōo̍, mi̍ nūm Mɛ̄lɛ̄ka̍ Ya̍a̍wɛ̄ɛ̄ to̍sā sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndo᷄ŋ, a̍ sɔ̄ɔ̍ŋ lākpālo᷄ŋ, ndu̍yɛ̍ a̍ sɔ̄ɔ̍ŋ ŋ̄sīōōŋ bɛ̄ndo᷄ŋ le̍ sa̍bū nāa̍, ma̍ lō o̍ ko̍ŋ 
ma̍ bāŋā na̍a̍ o̍ chɛ̄lēlēŋ ni᷄ŋ I̍chi̍pī. 

9O̍ ko̍ŋ kɔ̍ɔ̍lī, ma̍ hūŋ a̍ na̍a̍ o̍ fo̍ndāa̍ ho̍ō, ma̍ hu᷄ŋ ke᷅ na̍a̍ lɛ̄ŋnde̍ cho̍ lē pīāā a̍ 
nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ. 

10Le̍la̍ŋ Mɛ̄lɛ̄ka̍ Ya̍a̍wɛ̄ɛ̄, tɔ̄lɔ̄ɔ̄lā ŋ̄ ke̍ ya̍ o̍ lɛ̄ŋnde̍ŋ nde᷅ŋ ni᷄ŋ nda̍ŋ, nūm ya̍ I̍ chu̍u̍ 
lā tāse̍la̍ŋ nda᷅ŋ ni̍ māā kē.’ “O̍ ko̍ŋ kɔ̍ɔ̍lī, nu̍m ku̍ɛ̄ ko̍ŋ a̍ tɔ̄lɔ̄ɔ̄lā lāŋ ndo̍, mā kɛ̍si̍ 
la̍ŋ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī, Mɛ̄lɛ̄ka̍ nyāa̍, ndu̍yɛ̍ mā so̍o̍lu̍u̍ ndu̍ o̍ ma̍āŋ 
kōŋ lāchī lo̍ŋ. 

11O̍ ko̍ŋ kɔ̍ɔ̍lī, nu̍m ku̍ɛ̄ ko̍ŋ a̍ tɔ̄lɔ̄ɔ̄lā lāŋ ndo̍ nya̍ yu̍ŋgu̍ nu̍mndo̍ mī lā tōsa̍ kɔ̄l 
kɛ̄ndɛ̄ bɛ̄ndōo̍ lo̍ŋ, lātūlu̍ a̍ Li̍va̍īya̍ ndu̍yɛ̍ a̍ wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, 
fo̍ndōle̍, le̍ sɔ̄ɔ̍ŋ kɛ̍ndɛ̄ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ to̍sa̍l nu̍m nya̍ yu̍ŋgu̍ 
nu̍mndo̍ wo̍ŋ. 

12“O̍ ko̍ŋ kɔ̍ɔ̍lī, te̍ wɔ̄sīlā tīɔ̍ɔ̍ŋ o̍ wɔ̄sīlā tīɔ̍ɔ̍ŋ lā hīōū pɛ̍, o̍ yāa̍ ndɔ̄ɔ̍, nyɛ̄ o̍ nyɛ̄ nya̍ 
chō kē lēbōllo̍ sōlī o̍ chīɔ̄ɔ̄ŋ nyāa̍ŋ ni᷄ŋ, a̍ o̍ kpe̍le̍la̍ nyāla̍ŋ ni᷄ŋ, lā nɔ̄ mī lā ke̍ Li̍va̍īya̍ 
a̍ wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, ndu̍yɛ̍ a̍ wāŋ 
lāāndūāā pīāāndūāā ndāa̍ ā wū wa̍. Wāŋnda̍ ha̍ā o̍ chi̍e̍e̍ o̍ chi̍e̍e̍ nda̍ chō nya̍ tɛ̄ɛ̄ŋ, 
ā nɔ̄ mā sɔ̄la̍ nyɛ̄ dīa̍a̍ mɛ̄ɛ̍ kpɛ̍ nda̍ yēēmā le̍ dīo̍o̍ yɛ̍. Ndu̍yɛ̍ tē lā chīi̍ kēlā lēbōlta̍ŋ 
nda᷅ŋ sōlī pɛ̍, mī lā ke̍ nda̍, 

13wānā o̍ wānā si̍m Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l ō dīmi̍ āā, ‘Kē lēbo᷄l cho̍ ō 
yɔ̄ŋga᷄ŋ o̍ nūmndo̍ mbo̍ wā ya̍ bā wo̍, I̍ chi̍i̍ ndu̍ sōlī o̍ ya̍lo̍ chi̍ɛ̍ī ni̍ŋ ndu̍yɛ̍ mi̍ ke᷅ 
Li̍va̍īya̍, a̍ wānāā lēkāa̍wa̍a̍ cho̍ na̍a̍ tɛ̍ɛ̍ŋ nda̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, o̍ ko̍ŋ 
kɔ̍ɔ̍lī, a̍ wāŋ lāāndūāā pīāāndāā ndāa̍ ā wū wa̍, mɛ̄ɛ̍ ŋ̄ dīmu̍l la̍ le̍ tōsāa̍ yɛ̍. Nyɛ̄ o̍ 
nyɛ̄ ŋ̄ dīmu̍l la̍ a̍ kē lēbōllo̍ yɔ̄ŋgōo̍ o̍kɔ̄ɔ̄, I̍ so̍li̍ nu̍m dīōm kɛ̄lɛ̄ŋgāā mī pu̍ɛ̍ɛ̍nu̍ŋ le̍ 
ndu̍ tōsāa̍ le̍. 

14Bīīsi̍ kōma̍l la̍ mī fa̍ŋa̍ kē lēbōl nu̍mndo̍ o̍ ti᷄ŋ mī hi̍vi̍ o̍ bīīsi̍ kōŋ ni᷄ŋ te̍. I̍ so̍li̍ bɛ̍ɛ̍ 
ke᷅ lēbōl kālāa̍ o̍ ya̍lo̍ chi̍ɛ̍ī ni̍ŋ bōōndi̍i̍ ya̍ I̍ si̍mnu᷄ŋ o̍ nɔ̍ɔ̍lɛ̍i̍ nu᷅m Mɛ̄lɛ̄ka̍ o̍ hɔ̄l lo̍ 
le̍, kɛ̄lɛ̄ŋgāāle̍ mī chu̍a̍ bɛ̍ɛ̍ o̍ ti̍ŋ mī yɔ̍ŋgu̍ ndu̍ o̍ ŋ̄wāŋ vīlɛ̍i̍ya̍ lo̍. Nyɛ̄ o̍ nyɛ̄ ŋ̄ dīmu̍l 

la̍ a̍ kē lēbōl nūmndo̍ o̍kɔ̄ɔ̄, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, ō pīlɛ̍ bɛ̍ɛ̍ I̍ me̍l ndu̍ lɛ̄ŋ 
te̍. I̍ chi̍i̍ nyɛ̄ o̍ nyɛ̄ ŋ̄ dīmu̍l la̍ tōsā. 

15Le̍la̍ŋ, to̍fa̍ lɛ᷅ŋ na̍nu᷄ŋ Mɛ̄lɛ̄ka̍ nūu̍, nāa̍ ŋ̄ chō īchāli̍ o̍ cha᷄lta̍ nu̍mndā dīāndāāla̍ŋ 
chōo̍ cho̍o̍ wa̍, mā dɔ̄ū wānāā nūmnda̍ I̍sɔ̄lūɛ̍i̍ sa̍lā, ndu̍yɛ̍ mā dɔ̄ū vɛ̄lɛ̄ lɛ̄ŋnde̍ŋ 
sa̍lā, lɛ̄ŋndē ŋ̄ chūe̍l le᷅ŋ fi̍nyāā nāā ma̍māa̍ būŋgɛ̄i̍ ma̍ kē na̍a̍ le̍ŋ, le̍ŋ le̍ yɔ̍nūŋ ni̍ 
māā lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā 
tɔ̄lɔ̄ɔ̄la̍ŋ lā nāŋ nda̍ŋ nde̍ŋ.’ ” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ dim̍u̍l wānāā ndūa̍a̍ le̍ mā chūa̍ sāwāla̍ ndɔl̄a̍ŋ yɛ ̍o̍kɔɔ̄ ̄
16Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ō chīi̍ nya̍ pāa̍le̍ 
hāūle̍ŋ nde᷅ŋ dīmūl māā nyɛ̄ o̍ nyɛ̄ sāwāla̍ ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā dīmi̍ le̍ 
to̍sāa̍, lā mānda̍ŋ mī lā tōsa̍ ndu̍ o̍ nɛ̄i̍ sa̍kpōo̍ chōo̍ a̍ kɔ̄ltā nyāla̍ŋ ndu̍yɛ̍ a̍ 
yīya᷄ŋnda̍ nyāla̍ŋ kpo̍u̍. 

17Ndu̍yɛ̍ nya̍ pi̍la̍ bɛ̍ɛ̍ lā dīmi̍ a̍ sōndōlā nyāla̍ŋ pāa̍le̍ hāūle̍ŋ nde᷅ŋ kpe̍nde̍ke̍le̍ 
māā Mɛ̄lɛ̄ka̍ Ya̍a̍wɛ̄ɛ̄, ndu̍ cho̍ Mɛ̄lɛ̄ka̍ nyāa̍ ni̍. Ndu̍yɛ̍ mi̍ lā chūā būŋgɛ̄i̍, māā lā 
chō nɛ̄i̍ ndɔ̄ɔ̍ tōlɔ̄ɔ̄ kɔ̄ɔ̄lī, mī lā tōsa̍ nyɛ̄ o̍ nyɛ̄ sāwāla̍ ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā 
dīmi̍ le̍ tōsāa̍, ndu̍yɛ̍ mī lā tūēī ndu̍ dīōm mī lā tōsa̍ nyɛ̄ o̍ nyɛ̄ o̍ di̍mu̍l nya̍ le̍ to̍sāa̍. 

18Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chɛ̍l nya̍ pāa̍le̍ hāūle̍ŋ nde᷅ŋ mɛ̄ɛ̍ o̍ chu̍e̍l nya̍ būŋgɛ̄i̍ 
yɛ̍, māā nya̍ cho̍ wānāā ndūāā kpe̍e̍kpe̍i̍ya̍ ni̍, ndu̍yɛ̍ mbo̍ wā nya̍ dīmūllo̍ māā 
nyɛ̄ o̍ nyɛ̄ sāwāla̍ ndɔ̄la̍ŋ lā dīmi̍ le̍ to̍sāa̍ māā nya̍ wa̍ ndu̍ tōsāa̍. 

19Ō dīmi̍ māā tē nya̍ tōsa̍ ke̍ŋ pɛ̍, ō chō nya̍ hēēlū te̍mā, hēēlōo̍ nya̍ mbō hīōū 
kāa̍la̍ o̍ to̍o̍si̍a̍a̍ o̍ chi̍e̍ēŋndo̍ chōo̍ la̍ŋ kpo̍u̍, ndu̍yɛ̍ mbō tōsa̍ mī lā wa̍ wānāā 
wāŋnda̍ ā sāŋga̍la̍ o̍ ko̍ŋ kɔ̍ɔ̍lī, mī lā wa̍ wānāā tɔ̍ɔ̍, ndu̍yɛ̍ mī wāŋnda̍ kpo̍u̍ ā ke̍ 
nya̍ bɛ̄ɛ̄le̍ŋ. O̍ ko̍ŋ kɔ̍ɔ̍lī vɛ̍lɛ̄, ō chō tōsā mɛ̄ɛ̍ o̍ chu̍e̍l nya̍ būŋgɛ̄i̍ yɛ̍, mbō tōsa̍ mī 
lā wa̍ wānāā dīāndāā ndu̍ Mɛ̍lɛ̄ka̍ o̍ hɔ̄l, Mɛ̄lɛ̄ka̍ nyāa̍.” 

Dītɔ̍nɔ̍mii̍̄ 27 

Mūu̍sē o̍ dim̍u̍l Is̍ɔl̄ūɛi̍y̍a̍ le̍ mā pōōnyia̍̍a̍ sāwāla̍ Mɛl̄ɛk̄a̍ la̍ŋ o̍ pōūta̍ŋ chōo̍ 
1O̍ ko̍ŋ kɔ̍ɔ̍lī, mi̍ Mūu̍sē nda̍ wāŋ bɛ̄ndūāā I̍sɔ̄lūɛ̍i̍ya̍ ā sīm le̍ mā sīla̍ I̍sɔ̄lūɛ̍i̍ya̍ 
kpo̍u̍. Mi̍ Mūu̍sē o̍ lo᷅ o̍ ko̍ŋ mbo̍ sīlā I̍sɔ̄lūɛ̍i̍ya̍ āā, “Sāwā o̍ sāwā ya̍ I̍ cho̍ nya̍ kīo̍o̍ 
pāa̍le̍ hāūle̍ŋ nde᷅ŋ, lā tōsa̍ nyɛ᷅ o̍ nyɛ̄ la̍ di̍mu̍l nya̍ le̍ tōsāa̍. 

2-4Lā chō hūnɔ̄ɔ̍ Chɔ̍ɔ̍dāŋ nda̍ŋ tāŋɔ̄ɔ̍ le̍ kɔ̄la̍ŋ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō chō nya̍ kɔ̄la̍ŋ kīo̍o̍ le̍ŋ ni᷄ŋ. Lɛ̄ŋnde̍ŋ nde᷅ŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā 
nyāā ma̍māa̍ nda̍ a̍a̍ pi̍ɛ̍īyo̍ ō chu̍e̍l nya̍ būŋgɛ̄i̍ le̍ nya̍ kīo̍o̍ ni̍, lɛ̄ŋnde̍ cho̍ lē pīāā 
a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ. Tē 
lā ta᷄ŋ o̍ lɛ̄ŋnde̍ŋ nde᷅ŋ ni᷄ŋ pɛ̍, mī lā fūūlu̍u̍ o̍ Pēmbīī Ɛ̍bāve̍, lā nɔ̄ mī lā chūa̍ pōūtā 
bɛ̄ŋnda̍ŋ mī lā kɛ̄si̍ la̍ŋ o̍ pēmbīī kēŋ chōo̍, o̍ ko̍ŋ kɔ̍ɔ̍lī, mī lā yīkpa̍ la̍ŋ lēchōo̍ 
ve̍llāa̍ vēllē. Mī lā lo̍ o̍ ko̍ŋ mī lā pōōnyi̍a̍a̍ sāwāla̍ŋ nda᷅ŋ kpo̍u̍ o̍ pōūtā tīɔ̍ɔ̍ŋ nda̍ŋ 
chōo̍, la̍ŋ la̍ yɔ̍nūŋ ni̍, māā sāwāla̍ ya̍ I̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ nda̍ŋ. 

5O̍ ko̍ŋ kɔ̍ɔ̍lī, mi̍ lā tāŋgu̍l ma̍āŋndo̍ a̍ pōūta̍ŋ o̍ fo̍ndāa̍ ho̍ō, le̍ sa̍lāla̍ŋ sōlīo̍o̍ o̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍. Kɛ̍ pōūtā nya̍ nɔ̄ mī lā ta̍ŋgu̍l ma̍āŋndo̍ ho̍ō a̍ la̍ŋ 
nda̍ŋ lā nɔ̍ mī lā wa̍ lā kīālāā a̍ īchīli̍ŋ te̍. 

6-7Pōūta̍ cho̍ kpu̍lu̍ku̍u̍ kpu̍lu̍ku̍u̍ la̍ ve᷅ la̍ si̍a̍lāā le̍ la̍ŋ, a̍ la̍ŋ nya̍ nɔ̄ ni̍ mī lā tāŋgu̍l 
ma̍āŋndo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍. O̍ ko̍ŋ kɔ̍ɔ̍lī, te̍ lā tāŋgu̍l ma̍āŋndo̍ ho̍ō 
pɛ̍, lā sōli̍ sa̍lālā lūāmāāla̍ŋ a̍ sa̍lālā kɔ̄l nyūlūla̍ŋ lēcho̍ō o̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ 
nyāa̍ lo̍. Tē lā sōli̍ sa̍lālā kɔ̄l nyūlūla̍ŋ nda᷅ŋ pɛ̍, lā dē la̍ŋ ndo̍ŋ, o̍ ko̍ŋ kɔ̍ɔ̍lī, lā tōsa̍ 
kɔ̄l kɛ̄ndɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ hɔ̄l lo̍ŋ. 

8Sāwāla̍ ya̍ I̍ cho̍ nya̍ la᷅ŋ kīo̍o̍ la̍ŋ lā nɔ̄ mī lā pōōnyi̍a̍a̍ la̍ŋ kpo̍u̍ o̍ pōūta̍ŋ nda᷅ŋ 
chōo̍, ndu̍yɛ̍ mī lā pōōnyīa̍a̍ la̍ŋ nyɛ̄ kɛ̄ndɛ̄ wa̍la̍ŋ le̍ mī wāŋnda̍ sīna̍ la̍ŋ pɛ̄ŋgu̍.” 

9O̍ ko̍ŋ kɔ̍ɔ̍lī, mi̍ Mūu̍sē nda̍ wānāā sōlīāā lāsa̍lāa̍ a̍ fu̍la̍ o̍ pūlāle̍ Li̍va̍īle̍ŋ chōo̍ wa̍ 
ā hīāū lāchī a̍ sūɛ̍i̍ nāa̍ I̍sɔ̄lūɛ̍i̍ya̍ chūā. Mi̍ Mūu̍sē o̍ dīmūl I̍sɔ̄lūɛ̍i̍ya̍ āā, “Lā ya᷄ŋ ya̍ 
nīla̍ŋ wāŋnda̍ I̍sɔ̄lūɛ̄ī, mī lā tūēī nyɛ̄ ya̍ I̍ cho̍ nya̍ dīmūllo̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō sīīŋgu̍u̍ nya̍ wānāā ndɔ̄ pāa̍le̍ hāūle̍ŋ nde᷅ŋ. 

10Le̍la̍ŋ, lā tūe̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm, mī lā tōsa̍ nyɛ̄ o̍ nyɛ̄ sāwāla̍ 
ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā dīmi̍ le̍ to̍sāa̍, lā ya̍ I̍ cho̍ nya̍ tōmbōlāl pāa̍le̍ hāūle̍ŋ 
nde᷅ŋ nda̍ŋ.” 

Wānāa̍ so̍lī Mɛl̄ɛk̄a̍ dīōm nda̍ sēndil̍ā nda̍ sɔl̄ā la̍ŋ 
11O̍ pāa̍le̍ pi᷅lɛ̍lē lēŋ chōo̍ kpe̍ mi̍ Mūu̍sē o̍ si̍lā wāŋnda̍ I̍sɔ̄lūɛ̄ī, mbo̍ dīmūl nda̍ āā, 

12“Tē lā ta᷄ŋ Chɔ̍ɔ̍dāŋ nda̍ŋ pɛ̍, mī lā lūɛ̄ī o̍ lɛ̄ŋndē nya̍ chō kɔ̄la̍ŋ ni᷄ŋ nde᷅ŋ, yu̍ŋgu̍ 
Si̍mīɔ̄ŋ ndo̍ ni̍, a̍ yu̍ŋgu̍ Li̍va̍īyo̍, a̍ yu̍ŋgu̍ Chu̍dā wo̍, a̍ yu̍ŋgu̍ I̍sa̍a̍kā wo̍, a̍ yu̍ŋgu̍ 
Chōo̍sīɔ̍ɔ̍, a̍ yu̍ŋgu̍ Bɛ̍ŋnja̍mīŋ ndo̍, ā nɔ̄ mā he᷄l o̍ Pēmbīī Kɛ̍lu̍i̍sīmnde̍ chōo̍ le̍ mā 
dɔ̄ū wāŋnda̍ sa̍lā. 

13O̍ ko̍ŋ kɔ̍ɔ̍lī, yu̍ŋgu̍ Lūbɛ᷅ŋ ndo̍ ni̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ A̍sīɛ̄ɛ̄ wo̍, a̍ yu̍ŋgu̍ 
Sɛ̍bu̍lɔ̄ŋ ndo̍, a̍ yu̍ŋgu̍ Da᷅ŋ ndo̍, a̍ yu̍ŋgu̍ Nāfi̍ta̍lī wo̍, mī nda̍ he᷄l o̍ Pēmbīī Ɛ̍bāve̍ 
cho̍o̍, le̍ mā yōnda̍ sēndi̍lā Mɛ̄lɛ̄ka̍ nɔ̄ le̍ wāŋnda̍ hāndɔ̄ɔ̍ chōo̍ la̍ŋ. 

14O̍ ko̍ŋ kɔ̍ɔ̍lī, mī Li̍va̍īya̍ ā yōnda̍l I̍sɔ̄lūɛ̍i̍ya̍ dīōmnda̍ŋ nda᷅ŋ chōo̍ cho̍o̍ kpe̍le̍ŋ āā, 

15“ ‘Nyɛ̄m Mɛ̄lɛ̄ka̍ Ya̍a̍wɛ̄ɛ̄ o̍ tu̍l mu᷅ŋ yɛ̄le̍ŋ tūl bɛ̄ndōo̍ wo̍ŋ ki̍nɛ̍i̍, mu̍ŋ yɔ̍nūŋ māā 
nyɛ̄m wāŋndā chīe̍e̍ya̍ ā tōōsīāā mu᷅ŋ a̍ pōūta̍ŋ, kɛ̄lɛ̄ŋgāā a̍ yɔ̄mnde̍, ɔ̄ɔ̄ a̍ chīli̍ŋnde̍ 
mā sōōlūū mu̍ŋ sɔ̍ɔ̍ sɔ̍ɔ̍ māā mɛ̄lɛ̄ka̍ā ndā wo̍ŋ pɛ̍, wānā o̍ wāna̍ to̍o̍si̍a̍a̍ mu̍ŋ ō 
pīlɛ̍ bɛ̍ɛ̍ pɛ̍ le̍ ndu̍ sōōlūūwo̍, sēndi̍o̍o̍ ō chō wānā ko̍ŋ chōo̍.’ “O̍ ko̍ŋ kɔ̍ɔ̍lī, mī 
wāŋnda̍ kpo̍u̍ a̍ chɛ̍l lēbɛ̄ŋgu̍ āā, ‘Āmi̍i̍nā!’ 

16“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ kɛ̍ɛ̍ le̍ fi̍nyā ndɔ̍ 
kɛ̄lɛ̄ŋgāā kāla̍ ndɔ̍ bɛ̄ɛ̄le̍ŋ kīo̍o̍ pɛ̍, sēndi̍o̍o̍ ō wa̍ ndu̍ chōo̍.’ “Mī wāŋnda̍ kpo̍u̍ a̍ 
chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

17“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ āā, ‘Wānā o̍ wāna̍ hi̍o̍ū pɛ̄ŋgu̍ cho̍ nda̍ tɛ̄ɛ̄ŋ nda̍ 
chāa̍ŋ ndɔ̄ wo̍ pɛ̍, mbō chūa̍ fo̍ndā pi̍la̍a̍ a̍ lēdīɔ̄ɔ̄mū, sēndi̍o̍o̍ chō wānā ko̍ŋ chōo̍.’ 
“Mi̍ wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

18“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ āā, ‘Mā yōnda̍ vɛ̄lɛ̄ māā, wānā o̍ wāna̍ chɔ̍m wānā 
su̍mɛ̍i̍yo̍ nɛ̄ī wɔ̍ɔ̍ŋndo̍ pɛ̍, sēndi̍o̍o̍ ō wa̍ ndu̍ chōo̍ fɔ̍.’ “Mī wāŋnda̍ kpo̍u̍ a̍ chɛ̍l vɛ̄lɛ̄ 
lēbɛ̄ŋgu̍ māā, ‘Āmi̍i̍nā!’ 

19“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ chōo̍ cho̍o̍ āā, ‘Wāna̍ lēkāa̍ pɛ̍, vīi̍ nɔ̍ lɛ̍ fi̍nyā le̍ wo̍ 
pɛ̍, wānā la̍nɔ̍ vi̍i̍ku̍u̍ pɔ̍nɔ̍ɔ̍ wo̍ pɛ̍, wānā o̍ wāna̍ to̍sa̍ a̍ sa̍bū pɛ̍, mī wāŋnda̍ ha̍ā 
ō pīlɛ̍ ō kɛ̄ɛ̍ di̍ ndɔ̄ɔ̍ sɔ̄lāa̍ pɛ̍, wāna̍ to̍sā su̍ɛ̍i̍ ke̍ŋ ndo̍, sēndi̍o̍o̍ ō wa̍ ndu̍ chōo̍.’ “O̍ 
ko̍ŋ kɔ̍ɔ̍lī, mī wāŋnda̍ kpo̍u̍ a̍ chɛ̍l lēbɛ̄ŋgu̍ āā, ‘Āmi̍i̍nā!’ 

20“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ wa̍ a̍ la̍nɔ̍ɔ̍ fi̍nyā ndɔ̄ 
pɛ̍, wānā ko̍ŋ sēndi̍o̍o̍ ō wa̍ ndu̍ chōo̍, kāni̍ fo̍ndōle̍, le̍ mɛ̄ɛ̍ o̍ tɛ̍ɛ̍mbu̍u̍ fi̍nyā ndɔ̍ 
lābɛ̄ɛ̄ yɛ̍.’ “Mī wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

21“Mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ wa̍ a̍ chɔ̄lōo̍ ō su̍u̍ o̍ su̍u̍ pɛ̍, wānā 
ko̍ŋ sēndi̍o̍o̍ ō wa̍ ndu̍ chōo̍.’ “Ndu̍yɛ̍ mī wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, 
‘Āmi̍i̍nā!’ 

22“Mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ wa̍ a̍ yēma̍ ndɔ̄ pɛ̍, ō wa̍ ye̍ma̍ ndɔ̍ 
fi̍nyā pīlɛ̍, ō wa̍ ye̍ma̍ ndɔ̍ kālā pi᷅lɛ̍, wānā ko̍ŋ sēndi̍o̍o̍ ō wa̍ ndu̍ chōo̍.’ “Mī 
wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

23“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ wa̍ a̍ lēfū ndɔ̄ la̍a̍ndōo̍ 
pɛ̍, wānā ko̍ŋ sēndi̍o̍o̍ ō wa̍ ndu̍ chōo̍.’ “Ndūyɛ̍ mī wāŋnda̍ kpo̍u̍ a̍ chɛ̍l vɛ̄lɛ̄ 
lēbɛ̄ŋgu̍ āā, ‘Āmi̍i̍nā!’ 

24“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ di̍ī chāa̍ŋ ndɔ̄ wa̍nā 
chi̍o̍o̍ o̍ sɔ̍ɔ̍ sɔ̍ɔ̍ ni̍ŋ pɛ̍, mī sūɛ̍i̍ ke̍ŋ ī lo̍ le̍nde̍ wānā si̍na̍ a̍ ndi̍ o̍kɔ̄ɔ̄ le̍, wānā ko̍ŋ 
sēndi̍o̍o̍ ō wa̍ ndu̍ chōo̍.’ “Mī wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

25“Mā yōnda̍ vɛ̄lɛ̄ chōo̍ cho̍o̍ āā, ‘Wānā o̍ wāna̍ bi̍ī lūɛ̄īyɔ̄ɔ̄ ni᷄ŋ ndo̍ le̍ wāna̍ 
tɛ̍ɛ̍mbu̍u̍ i̍sɔ̍ɔ̍ le̍ wo̍ dīyɔ̄ɔ̍ pɛ̍, wānā ko̍ŋ sēndi̍o̍o̍ ō wa̍ ndu̍ chōo̍.’ “Ndu̍yɛ̍ mī 
wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ 

26“O̍ ko̍ŋ kɔ̍ɔ̍lī, mā yōnda̍ vɛ̄lɛ̄ āā, ‘Sāwāla̍ Mɛ̄lɛ̄ka̍ la̍ŋ nda᷅ŋ ki̍nɛ̍i̍, ndu̍yɛ̍ a̍ pɛ̄ɛ̄kūlā 
ndɔ̄la̍ŋ, nyɛ̄ o̍ nyɛ̄ la̍ di̍mi̍ le̍ to̍sāa̍, wānā o̍ wāna̍ kɛ̍ɛ̍ le̍ ndu̍ tōsāa̍ pɛ̍, sēndi̍o̍o̍ ō 
wa̍ wa̍nā ko̍ŋ chōo̍.’ “Mī wāŋnda̍ kpo̍u̍ a̍ chɛ̍l vɛ̄lɛ̄ lēbɛ̄ŋgu̍ āā, ‘Āmi̍i̍nā!’ ” 

Dītɔ̍nɔ̍mii̍̄ 28 

Wānāa̍ tu̍ɛi̍̄ Mɛl̍ɛk̄a̍ dīōm nda̍, sa̍lālā Mɛl̄ɛk̄a̍ ō dūāū nda̍ la̍ŋ 
(Lɛ̄vi̍ti̍kɔ̍ɔ̄ 26:3-13; Dītɔ̍nɔ̍mi̍ī 7:12-24) 

1Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Tē lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm 
pɛ̍, ndu̍yɛ̍ o̍ ko̍ŋ kɔ̍ɔ̍lī, sāwāla̍ ndɔ̄la̍ ya̍ I̍ ke̍ nya̍ la᷅ŋ pāa̍le̍ hāūle̍ŋ nde᷅ŋ nda̍ŋ mī lā 

tōsa̍ nyɛ̄ la̍ di̍mi̍ wo̍ a̍ kɔ̄ltā nyāla̍ŋ kpo̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō 
nya̍ hēēlū mī lā wa̍ wānāā kpāāyā, mī lā hīōū lɛ̄ŋnde̍ kpo̍u̍ o̍ chi̍e̍ēŋndo̍ ni᷄ŋ. 

2Tē lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm pɛ̍, sa̍lālā Mɛ̄lɛ̄ka̍ dūāū ni̍ŋ nya̍ 
ndu̍yɛ̍ mī lā wa̍ nya̍ chōo̍ le̍ te̍le̍ŋ o̍ te̍le̍ŋ nda̍ŋ, la̍ŋ la̍ wa᷅ ni̍ŋ la᷅ŋ ni̍. 

3“Ō chō nya̍ sa̍lā dɔ̄wɔ̄ɔ̄ chi̍e̍e̍, ndu̍yɛ̍ mbō dɔ̄ū vɛ̄lɛ̄ wa̍lta̍ nyāla̍ ŋ̄chīɛ̄ɛ̄la̍ŋ sa̍lā. 

4“Ō chō nya̍ sa̍lā dɔ̄wɔ̄ɔ̄ mī lā vēlū chūāūwa̍ ta̍u̍ ta̍u̍, ndu̍yɛ̍ mbō tōsa̍ mī tɔ̄lɔ̄ɔ̄la̍ŋ 
o̍ chīɔ̄ɔ̄ŋ nyāa̍ŋ ni᷄ŋ la̍ kōm ta̍u̍ ta̍u̍. Chɔ̄lūāā nyāa̍ bɛ̍ɛ̍, nda̍ yɔ̍nūŋ māā nāūwāā 
nyāa̍ a̍ sāa̍ nyāa̍, a̍ chūīŋāā nyāa̍ ni̍, ō chō tōsā mā kūi̍ ta̍u̍ ta̍u̍. 

5“Ō chō ko̍nda̍la̍ nyāla̍ŋ sa̍lā dɔ̄wɔ̄ɔ̄ ndu̍yɛ̍ a̍ fo̍ndāŋ nyāla̍ nya̍ bɛ̄ɛ̄ndīāā nyɛ̍ dīa̍a̍ 
la̍ŋ. 

6“Ō chō nya̍ sa̍lā dɔ̄wɔ̄ɔ̄ o̍ nyɛ̄ o̍ nyɛ̄ ni̍ŋ nya̍ tōsa̍, o̍ lā nya̍lo̍ chi̍ɛ̍ī ni̍ŋ ni̍, a̍ o̍ 
fo̍ndāŋndā nyāla̍ wa̍lta̍ŋ. 

7“O̍ ko̍ŋ kɔ̍ɔ̍lī, tē ya̍a̍mɔ̍ɔ̍wa̍ ā sāa̍ nya̍ a̍ sɔ̍ŋgɔ̄ɔ̍ pɛ̍, ō nɔ̄lā mbō ke̍ nya̍ kpāāyāa̍ mī 
lā yēm nda̍. Ya̍a̍mɔ̍ɔ̍wa̍a̍ nyāā ka̍ŋ ā fūlā ni̍ŋ ku̍mbūe̍i̍ ī pīlɛ̍ le̍ nya̍ chīŋa̍la᷅ŋndo̍, 
kɛ̍ ō chō nya̍ kpāāyāa̍ kē mī lā pūūsi̍a̍a̍ nda̍, mā sɛ̍ŋi̍ŋ a̍ pi̍lɛ̍ŋ pi̍lɛ̍ŋ nda̍, mī wānā 
o̍ wānā o̍ chu̍a̍ nɛ̄īyo̍ o̍ ndɔ̍ a̍ kīlta̍ŋ. 

8“Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō nya̍ sa̍lā dɔ̄wɔ̄ɔ̄ o̍ nyɛ̄ o̍ nyɛ̄ ni̍ŋ nya̍ tōsa̍ o̍ 
lɛ̄ŋndē o̍ cho̍ le᷅ŋ nya̍ kīo̍o̍ le̍ŋ ni᷄ŋ. Ō chō nya̍ sa̍lā dɔ̄wɔ̄ɔ̄ a̍ nyɛ̄ dīa̍a̍ mbō tōsa̍ mī 
ko̍nda̍la̍ nyāla̍ŋ lā wa̍ lā pīāā cha̍ cha̍. 

9“Tē lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm pɛ̍, ndu̍yɛ̍ mī lā tōsa̍ nyɛ̄ o̍ nyɛ̄ 
sāwāla̍ ndɔ̄la̍ŋ lā dīmi̍ le̍ tōsāa̍ pɛ̍, būŋgɛ̄ī ndūɛ̍i̍ o̍ chu̍e̍l nya̍ ī kālā ka̍lā le̍ nya̍ 
sīīŋgūūwo̍ wānāa̍ cho̍ ā yɔ̄ŋga᷄ŋ o̍ ndu̍ lo̍ wa̍ ve̍, ō chō būŋgɛ̄ī kēŋ pēēlū. 

10O̍ ko̍ŋ, wānā o̍ wāna̍ cho̍ o̍ chi̍e̍ēŋndo̍ ni᷄ŋ, mā chē māā wāŋnda̍ I̍sɔ̄lūɛ̄ī, wānāā 
Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ mbo̍ sīīŋgūū nda̍ wānāā ndɔ̄ wa̍ nda̍ chō ni̍. O̍ ko̍ŋ, nda̍ 
kpo̍u̍ mī sīōōŋnde̍ ī bīī nda̍ a̍ nya̍. 

11Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ nya̍ o̍ lɛ̄ŋnde̍ŋ nde᷅ŋ 
ni᷄ŋ, lɛ̄ŋndē o̍ chu̍e̍l le᷅ŋ fi̍nyāā nyāā ma̍māa̍ būŋgɛ̄i̍ sīndɛ̄ ī kālā ka̍lā le̍ nda̍ kīo̍o̍ 
le̍ŋ. Ō chō tōsā mī lā vēlū chūāūwa̍ ta̍u̍ ta̍u̍, ndu̍yɛ̍ chɔ̄lūāā nyāa̍ bɛ̍ɛ̍ mā kūi̍ ta̍u̍ 
ta̍u̍, o̍ ko̍ŋ kɔ̍ɔ̍lī, tɔ̄lɔ̄ɔ̄la̍ŋ o̍ chīɔ̄ɔ̄ŋ nyāa̍ŋ ni᷄ŋ bɛ̍ɛ̍ mī lā na᷄ŋ ta̍u̍ ta̍u̍. 

12Mɛ̄lɛ̄ka̍ Ya̍a̍wɛ̄ɛ̄, o̍ cho̍ pīɔ̍ɔ̍ yɔ̄ŋ o̍ chīɔ̄ɔ̄ŋ nyāa̍ŋ chōo̍ a̍ bōōndi̍i̍ kpe̍e̍kpe̍i̍ pi̍ɔ̍ɔ̍ nɔ̄ 
le̍ sīa̍a̍ o̍ chīɔ̄ɔ̄ŋ nyāa̍ŋ chōo̍ ve̍, chɔ̄nɔ᷄ŋndo̍ o̍ ha̍la̍a̍ ni̍ŋ cho̍o̍ cho̍o̍ le̍ mbō tōsa̍ mī 
tɔ̄lɔ̄ɔ̄la̍ŋ o̍ chīɔ̄ɔ̄ŋ nyāa̍ŋ ni᷄ŋ lā na̍ŋ ta̍u̍ ta̍u̍. Ndu̍yɛ̍ nyɛ̄ o̍ nyɛ̄ nya̍ to̍sa̍ a̍ bālā nyāla̍ŋ 
mbō dɔ̄ū ndu̍ sa̍lā. Ō chō nya̍ sa̍lā dɔ̄wɔ̄ɔ̄ ha̍a̍a̍ lɛ̄ŋīī bɔ̄ɔ̍ bɔ̍ɔ̍ ī bīī ni̍ŋ nya̍ kūēēla̍ŋ 
o̍ lābā, kɛ̍ nya̍ bi̍ī ni̍ŋ wa̍nā o̍ wānā ku̍e̍ē o̍ bā le̍. 

13Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ sāwāla̍ ndɔ̄la̍ŋ nda᷅ŋ ki̍nɛ̍i̍, a̍ pɛ̄ɛ̄kūlā ndɔ̄la̍ŋ nda᷅ŋ, 
lā ya̍ I̍ cho̍ la᷅ŋ nya̍ kīo̍o̍ pāa̍le̍ hāūle̍ŋ nde᷅ŋ nda̍ŋ, nyɛ̄ o̍ nyɛ̄ lā di̍mi̍ le̍ to̍sāa̍, tē lā 
tōsa̍ ndu̍ pɛ̍, le̍ te̍le̍ŋ o̍ te̍le̍ŋ tōsāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsā ni̍ŋ ni̍, mī 

lā wa̍ wānāā wāā lāchī o̍ īsɔ̄ɔ̍ o̍ īsɔ̄ɔ̍ ni̍ŋ, lā ve᷅ wāna̍ o̍ bā bɛ̄ŋgu̍ le̍, mī lā wa̍ wānāā 
sɔ̄lāā nyɛ̄, lā ve᷅ wa̍nāā bāhāvɛ̍i̍ le̍. 

14Le̍la̍ŋ nyɛ̄ o̍ nyɛ̄ ya̍ I̍ cho̍ nya̍ dīmūllo̍ pāa̍le̍ hāūle̍ŋ nde᷅ŋ, lā fa̍ŋā ndu̍ lēchōo̍ mī 
lā kɛ̄ɛ̍ ndu̍ tōsā le̍. Lā tōsa̍ ndu̍ mɛ̄ɛ̍ ya̍ I̍ di̍mu̍l nya̍ yɛ̍. Lā so̍o̍lūū nyɛ̄ o̍ nyɛ̄ chēle̍ŋ 
māā mɛ̄lɛ̄ka̍ nyā le̍, kɛ̄lɛ̄ŋgāāle̍ mī lā sāāŋgi̍a̍l ndu̍.” 

Wānāa̍ so̍lī Mɛl̍ɛk̄a̍ dīōm nda̍ sēndil̍a̍ wa᷅ nda̍ chōo̍ la̍ŋ 
(Lɛ̄vi̍ti̍kɔ̍ɔ̄ 26:14-46) 

15Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Kɛ̍ tē lā sōli̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm 
pɛ̍, sāwāla̍ ndɔ̄la̍ ya̍ I̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ a̍ pɛ̄ɛ̄kū ndɔ̄la̍ŋ nda̍ŋ, 
mī lā tōsa̍ nyɛ᷅ la̍ di̍mi̍ wo̍ a̍ kɔ̄ltā nyāla̍ŋ kpo̍u̍ le̍, sēndi̍lā nya̍ sɔ̄lā ni̍ŋ ndu̍yɛ̍ mī lā 
wa̍ nya̍ chōo̍ la̍ŋ, la̍ŋ la̍ wa᷅ ni̍ŋ la᷅ŋ ni̍. 

16“Mɛ̄lɛ̄ka̍ Ya̍a̍wɛ̄ɛ̄, o̍ cho̍ nya̍ sēndi̍o̍o̍ hāndɔ̄ɔ̄ chōo̍ nāa̍ nya̍ chō wā o̍ chi̍e̍e̍ŋ 
nyāa̍ŋ nda̍, ndu̍yɛ̍ mbō hāndu̍ vɛ̄lɛ̄ wa̍lta̍ nyāla̍ ŋ̄chīɛ̄ɛ̄la̍ŋ sēndi̍o̍o̍ chōo̍. 

17“Ō chō tōsā mī sēndi̍o̍o̍ wa̍ o̍ ko̍nda̍la̍ nyāla̍ŋ chōo̍, ndu̍yɛ̍ a̍ o̍ fo̍ndāŋndā nyāla̍ 
nya̍ bɛ̄ɛ̄ndīāā nyɛ̍ dīa̍a̍ la̍ŋ chōo̍. 

18“Ō chō nya̍ sēndi̍o̍o̍ hāndɔ̄ɔ̄ chōo̍ lā ku̍ī le̍, ndu̍yɛ̍ mbō hāndu̍ tɔ̄lɔ̄ɔ̄lā nyāla̍ŋ o̍ 
chīɔ̄ɔ̄ŋ nyāa̍ŋ ni᷄ŋ se᷅ndi̍o̍o̍ chōo̍, a̍ chɔ̄lūāā nyāa̍, nda̍ yɔ̍nūŋ ni̍ māā nāūwāā nyāa̍, 
a̍ sāa̍ nyāa̍, o̍ ko̍ŋ kɔ̍ɔ̍lī, a̍ chūīŋāā nyāa̍, mbō tōsa̍ ā ku̍ī le̍. 

19“Nyɛ̄ o̍ nyɛ̄ nya̍ tōsa̍ ō chō ndu̍ sēndi̍o̍o̍ hāndɔ̄ɔ̄ chōo̍, o̍ lā nya̍lo̍ chi̍ɛ̍ī ni̍ŋ ni̍, a̍ o̍ 
fo̍ndāŋndā nyāla̍ wa̍lta̍ŋ. 

20“Tē lā tōsa̍ yɔ̄ŋ wɔ̄ɔ̍ŋndo̍ pɛ̍, ndu̍yɛ̍ mī lā kɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, ō chō tōsā mī sɔ̄ɔ̍ŋ 
kɔ̄l tāmbɛ̍i̍yo̍ŋ, a̍ sɔ̄ɔ̍ŋ hɔ̄lāā hīŋa᷄ŋ ŋ̄ kōma̍l nya̍, o̍ nyɛ̄ o̍ nyɛ̄ ni̍ŋ nya̍ tōsa̍. Ō chō 
tōsā mī dɛ̍nɛ̍ pa̍lāā bɛ̄ndōo̍ ō kōma̍l nya̍, ndu̍yɛ̍ mbō tōsa̍ mī ya̍a̍mɔ̍ɔ̍wa̍a̍ nyāa̍ ā 
tɛ̄ɛ̄mbu̍u̍ nya̍ kpo̍u̍ o̍ lēpīlɛ̍ ni᷄ŋ. 

21Ō chō tōsā mī nāālā wɔ̄ɔ̍ŋ wɔ̍ɔ̍ŋndā bɛ̄ŋnda̍ŋ lā de᷄l nya̍ tɛ̄ɛ̄ŋ ndu̍yɛ̍ mbō tōsa̍ mī 
nāālā lāŋ lā chīi̍ nya̍ kpo̍u̍ o̍ lɛ̄ŋndē nya̍ chō le᷅ŋ kɔ̄la̍ŋ bīyɔ̄ɔ̍ mī lē sīmnu᷄ŋ nyɛ̍ nyā 
le̍ŋ ni᷄ŋ. 

22-23Ō chō nya̍ nyɛ̄ pālāa̍ tūsī chōo̍ a̍ nāālā yɛ̍ yɛ̍la̍ wɔ̍ɔ̍ŋndā bɛ̄ŋnda̍ŋ, nāāla̍ ta᷅ŋ 
wa̍nā la̍ŋ, a̍ nāā hīīndāa̍, ndu̍yɛ̍ a̍ dīāllūŋ tūū kālā ka̍la᷄ŋ. Ō chō tōsā mī wɔ̄ɔ̄lē kālā 
ka̍lālē bɛ̄ŋnde̍ŋ lē si᷄m o̍ lɛ̄ŋndē nyāle̍ŋ ni᷄ŋ, ndu̍yɛ̍ mbō yɔ᷄ŋ hāŋgu̍l tūū bɛ̄ndōo̍ o̍ 
lɛ̄ŋndē nyāle̍ŋ ni᷄ŋ, ndu̍yɛ̍ a̍ kɛ̍ŋgɛ̍ŋgu̍lu̍ma̍a̍ le̍ tɔ̄lɔ̄ɔ̄lā nyāla̍ŋ tɛ̄ɛ̄mbūūwo̍ o̍ chīɔ̄ɔ̄ŋ 
nyāa̍ŋ ni᷄ŋ kpo̍u̍. Wɔ̄ɔ̄le̍ŋ lē chō hūnɔ̄ɔ̄ kālu̍ kpo᷅ke̍, ndu̍yɛ̍ mī lɛ̄ŋndē nya̍ chō nɛ̄īyo̍ 
chōo̍ le̍ŋ lē kēndū kpo᷅ke̍ bɛ̍ndū. Ndu̍yɛ̍ kpūndɛ̍la̍ŋ nda᷅ŋ lā chō nya̍ lō chōo̍ ha̍a̍a̍ 
mī lā chūu̍ kpo̍u̍. 

24Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī chu̍ndo̍o̍ ō wa᷄ chɔ̄nɔ᷄ŋndo̍ chōo̍ cho̍o̍ sɔ̍ŋgɔ̍ pīɔ̍ɔ̍ 
mbō chūchu᷄ŋ lɛ᷅ŋ a̍ si̍o̍ōŋnde̍ lātūlu̍, ha̍a̍a̍ mbō lo̍ o̍ ko̍ŋ mbō tɛ̄ɛ̄mbu̍u̍ nya̍ kpo̍u̍. 

25“Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā, ā yɔ᷄ŋ bɛ̍ɛ̍ mī lā sāa̍ ya̍a̍mɔ̍ɔ̍wa̍a̍ nyāa̍ a̍ sɔ̍ŋgɔ̄ɔ̍ 
yōmɔ̄ɔ̍ nda̍ yām nya̍ ni̍. Lā fūlā ni̍ŋ ku̍mbūe̍i̍ ī pīlɛ̍ le̍ nda̍ chīŋa̍la᷅ŋndo̍, kɛ̍ mā yēm 

nya̍ mī lā sɛ̄ŋi̍ŋ mī wānā o̍ wānā o̍ chu̍a̍ nɛ̄ī yo̍ o̍ ndɔ̍ a̍ kīlta̍ŋ. Wāŋnda̍ kpo̍u̍ o̍ 
chi̍e̍ēŋndo̍ ni᷄ŋ tē ā chē nyɛ̍ yɔ̍nūŋ ni̍ŋ a̍ nya̍ wo̍ pɛ̍, sīōōŋīī bɛ̄ndūe̍i̍ ī chō nda̍ bīyɔ̄ɔ̄. 

26Yōūwa̍ a̍ vīsīāā yōndūa̍a̍, di̍a̍llūŋ nyāŋ vi̍lɛ̍i̍yo̍ŋ mu̍ŋ wa᷅ ni̍ŋ nyɛ̍ ndā di̍a̍a̍ ni̍. 
Ndu̍yɛ̍ wānā o̍ wānā o̍ ve᷅ ni̍ŋ mbō tōū nda̍ o̍ dīāllūŋ mu᷅ŋ dīo̍o̍ le̍. 

27Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ nyɛ̄ pālāa̍ tūsī chōo̍ a̍ hīndɔ̄ɔ̄la̍ŋ mbō tōsa̍ mī lā tīu̍ 
nya̍ lēkɔ̄ɔ̍ kpo̍u̍, mɛ̄ɛ̍ o̍ to̍sa̍ a̍ wāŋnda̍ I̍chi̍pī yɛ̍. Ō chō tōsā mī nāā būūlūa̍a̍ ō tīu̍ 
nya̍ lēkɔ̄ɔ̍, ndu̍yɛ̍ mbō tōsa̍ mī pāūve̍ ī fūla̍ nya̍ lēkɔ̄ɔ̍, o̍ ko̍ŋ kɔ̍ɔ̍lī, mbō tōsa̍ mī 
nyāŋgāfōo̍ ō fūla̍ nya̍ mbō tīu̍ nya̍ lēkɔ̄ɔ̍ kpo̍u̍. Ndu̍yɛ̍ lā sɔ̍lā ni̍ŋ ma̍ko̍ŋgo̍ o̍ 
mākōŋgo̍ mī mā nɔ̄la̍ nya̍ chīɔ̄ū le̍. 

28Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsa̍ mī lā sēēma̍, ndu̍yɛ̍ mbō tōsa̍ mī lā sūma̍ kpu̍lūku̍. Ō 
chō tōsā mī kɔ̄lta̍ŋ lā lāāsi̍a̍ŋ nya̍ ni᷄ŋ lā si̍nā ni̍ŋ nyɛ᷅ o̍ nyɛ̄ nya̍ yɔ̄ŋ te̍. 

29Ō chō tōsa̍ mī lā wa̍ bālɔ̄ɔ̍ ītāmu̍ ta̍mu̍e̍i̍ a̍ bāla̍ŋ kēēlīa̍a̍ īpāla̍ nde̍ŋ, mɛ̄ɛ̍ wānā 
su̍mɛ̍i̍yo̍ ō bālū nu̍a̍ā yɛ̍. Ndu̍yɛ̍ nyɛ̄ o̍ nyɛ̄ nya̍ yɔ̄ɔ̍ bāa̍ le̍ tōsāa̍, lā chi᷅ ni̍ nɛ̍ī o̍ nɛ̄ī 
le̍ni̍ŋ te̍. Le̍ te̍le̍ŋ o̍ te̍le̍ŋ wāŋnda̍ ā wa̍ ni̍ŋ nya̍ nyɛ̄ pālāa̍ tūsīo̍o̍ chōo̍ ndu̍yɛ̍ mā 
chīīmbūū nyɛ᷅m nyāa̍ŋ. Kɛ̍ a̍ ko̍ŋ kpo̍u̍, wānā o̍ wānā ve᷅ ni̍ŋ mbō māla̍ nya̍ le̍. 

30“Wāŋndo̍ ō dūāū ni̍ŋ wa̍nā la̍nɔ̍ɔ̍ fu̍lu̍ le̍ mā cha᷄l nda̍ ndu̍, mī wānā pɔ̍nɔ̍ che᷅le̍ŋ 
ō kpūwa̍ chūā kōŋ. Wāŋndo̍ ō tāŋgūl ni̍ŋ chi̍ɛ̍īyo̍, mā pōōnda̍ ndu̍ chīɛ̄ī kōŋ o̍ bā, 
o̍ lu̍e̍ī le̍ni̍ŋ te̍. Wāŋndo̍ ō tōsā ni̍ŋ kpe̍le̍ mākīle̍pīi̍yo̍, kɛ̍ ō di᷅ ni̍ŋ ndu̍ tɔ̄nɔ̄ le̍. 

31Ya̍a̍mɔ̍ɔ̍wa̍a̍ nyāa̍ ā dīū ni̍ŋ na̍u̍vāā nyāa̍ nya̍ o̍ hɔ̄l, kɛ̍ lā di᷅ ni̍ŋ vi̍sīŋ mu᷅ŋ ī pīlɛ̍ 
bɛ̍ɛ̍ le̍. Ā chō hūnɔ̄ɔ̄ sōfɛ̍li̍a̍a̍ nyāa̍ bīyɔ̄ɔ̄ nya̍ o̍ hɔ̄l nde̍ŋ mā kūɛ̄nu᷄ŋ a̍ nda̍, lā sɔ̍lā 
lɛ̍ nda̍ le̍. O̍ ko̍ŋ kɔ̍ɔ̍lī, ā chō hūnɔ̄ɔ̄ sāa̍ nyāa̍ bīū mā ke̍ ya̍a̍mɔ̍ɔ̍wa̍a̍ nyāa̍ mā 
kūɛ̄nu᷄ŋ a̍ nda̍. Ndu̍yɛ̍ wānā o̍ wānā ve᷅ ni̍ŋ mbō māla̍ nya̍ le̍. 

32Chūāūwāā nyāā wa᷅ŋ lāāndūa̍a̍ a̍ chūāūwāā nyāā wa᷅ŋ pīāāndūa̍a̍, wāŋnda̍ ā bīū 
ni̍ŋ nda̍ mā yɔ̄ŋgu̍ nda̍ o̍ lɛ̄ŋīī chēle̍ŋ ni̍ŋ māā lāchɛ̄. Lā tōfā ni̍ŋ o̍ nɛ̄ī le̍ nda̍ le̍ īdīi̍ 
a̍ īchɔ̄l, kɛ̍ ō pīlɛ̍ bɛ̍ɛ̍ o̍ mi̍i̍ŋgu̍ ni̍ŋ nya̍ o̍ ībūŋ te̍. Ndu̍yɛ̍ lā nɔ᷅ ni̍ŋ kpa̍a̍yā o̍ kpāāyā 
mī lā tōsa̍ mā mīīŋgu̍ nya̍ o̍ ībūŋ te̍. 

33Sāŋgā o̍ sāŋgā nya̍ sāŋgā ni̍ŋ o̍ chīɔ̄ɔ̄ŋ nyāa̍ŋ ni᷄ŋ, lɛ̄ŋndē nya̍ si̍nā bɛ̍ɛ̍ pa̍a̍ndū le̍ 
le̍ŋ, le̍ŋ le̍ di̍ā ni̍ŋ Sa̍ŋgā nyā ko̍ŋ tɔ̄nɔ̄ ni̍. Ndu̍yɛ̍ le̍ te̍le̍ŋ o̍ te̍le̍ŋ nyɛ̄ pālāa̍ ko̍ nda̍ 
wā ni̍ŋ nya̍ tūsīo̍o̍ chōo̍ ni̍, mā bīī nya̍ bīyɔ̄ɔ̄ wɔ̄ɔ̍ŋndo̍. 

34Sɔ̄ɔ̍ŋ pa̍lāŋ nya̍ chā ni̍ŋ a̍ hɔ̄ltā nyāla̍ŋ ki̍nɛ̍i̍ yo̍ŋ, ŋ̄ tōsā ni̍ŋ mī bōlle̍ ī hīŋnu̍ŋ 
nya̍. 

35Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī hīndɔ̄ɔ̄la̍ nɛ̍ī nɛ̍ī bɛ̄ndōo̍, ndu̍yɛ̍ lā si̍ŋgū le̍ la̍ŋ mī 
lā fūla̍ nya̍ o̍ pēlo̍ŋ, ndu̍yɛ̍ mī lā tīu̍ nya̍ kɔ̄ɔ̍le̍ŋ kpo̍u̍, chɔ̍ŋ o̍ pēlo̍ŋ mbō he᷄l a̍ bōlle̍ŋ 
di̍. 

36“Nya̍ ni̍, māsa̍ nyā bɛ̍ndū nya̍ chūā ni̍ŋ mbō wa̍ nya̍ chīla̍ŋndo̍ ni̍, Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ tōsā mā kūɛ̄ a̍ nya̍ o̍ lɛ̄ŋndē nya̍ si̍nā bɛ̍ɛ̍ pa̍a̍ndū le̍ le̍ŋ ni᷄ŋ, lɛ̄ŋndē 
fi̍nyāā nyāā ma̍māa̍ bɛ̍ɛ̍ nda̍ a̍a̍ si̍nā bɛ̍ɛ̍ le̍ le̍ŋ. Lo̍ŋ nya̍ wā ni̍ŋ nyɛ᷅m wāŋnda̍ 

tōōsīāā a̍ yɔ̄mnde̍, ndu̍yɛ̍ a̍ pōūta̍ŋ ndo̍ŋ sāāŋgīāllo̍ ni̍, mī lā sōōlūū mu̍ŋ māā 
mɛ̄lɛ̄ka̍a̍ nyā. 

37Lɛ̄ŋīī Mɛ̄lɛ̄ka̍ Ya̍a̍wɛ̄ɛ̄ o̍ sɛ̍ŋī ni̍ŋ nya̍ ni᷄ŋ nde̍, wāŋnda̍ o̍ lɛ̄ŋīī kēŋ ni᷄ŋ, tē ā hu᷄ŋ 
chi̍ī nyɛ̍ yɔ̍nūŋ ni̍ŋ a̍ nya̍ wo̍ chɔ̄ pɛ̍ kpo̍u̍, kɔ̄ndɔ̄fi̍llo̍ chō nda̍ bīyɔ̄ɔ̄. Ā chō nya̍ 
sīīŋgūū nyɛ̄ māmāā, ndu̍yɛ̍ mā chē nya̍ nyɛ̄ fo̍ndō fu̍u̍. 

38“Lā wāā ni̍ŋ yɛ̍i̍ye̍ ta̍u̍ ta̍u̍ o̍ chīɔ̄ɔ̄ŋ nyāa̍ŋ ni᷄ŋ, kɛ̍ nyɛ̄ dīa̍a̍ nyɛ̄ pɔ̄mbɔ̄ ko̍ni̍ nya̍ 
sɔ̄lā ni̍ŋ o̍ chīɔ̄ɔ̄ŋ nyāa̍ŋ mu̍ŋ ni᷄ŋ ni̍, kāni̍ fo̍ndōle̍, so̍o̍nu̍a̍a̍ ā chīī ni̍ŋ tɔ̍lɔ̄ɔ̄la̍ŋ o̍ 
chīɔ̄ɔ̄ŋ mu᷅ŋ ni᷄ŋ kpo̍u̍. 

39Lā tōsā ni̍ŋ kpe̍le̍la̍ yɔ̄mīī mākīle̍pīi̍ye̍, ndu̍yɛ̍ mī lā dē kūɛ̍i̍ le̍ yɔ̄mīī kēŋ sōlīo̍o̍ 
lēni᷄ŋ, kɛ̍ lā ke̍ndī ni̍ŋ ma̍kīle̍pīi̍ o̍ mākīle̍pīi̍ o̍ kpe̍le̍la̍ la̍ŋ ni᷄ŋ te̍, kɛ̄lɛ̄ŋgāāle̍, mī lā 
ko᷄l mūɛ̄īmā kīle̍pīi̍ma̍ ma̍ŋ, fo̍ndōle̍, dɛ̄lūa̍a̍ ā chō yɔ̄mīī mākīle̍pīi̍ ke̍ŋ tɛ̄ɛ̄mbūū 
kpo̍u̍. 

40Lā nɔ̄ ni̍ŋ yɔ̍mīī ɔ̄li̍fīi̍ve̍ ī tūālāā o̍ lɛ̄ŋndē lēŋ ni᷄ŋ kpo̍u̍, kɛ̍ lā sɔ̍lā ni̍ŋ chu̍ɛ̍i̍mā 
ɔ̄li̍fīi̍mā nya̍ sūūnūŋ ni̍ŋ te̍, kāni̍ fo̍ndōle̍, ɔ̄li̍fīi̍mā nyāa̍ŋ mā di̍ū ni̍ŋ te̍ mī mā 
chīɛ̄ɛ̄lu̍ŋ kpo̍u̍. 

41Lā vīālū ni̍ŋ chu̍a̍u̍wāā wāŋ pīāāndūa̍a̍ a̍ chūāūwāā wāŋ lāāndūa̍a̍, kɛ̍ ā ve᷅ ni̍ŋ 
nya̍ o̍ bā le̍, kāni̍ fo̍ndōle̍, ya̍a̍mɔ̍ɔ̍wa̍a̍ nyāa̍ ā kūā ni̍ŋ a̍ nda̍ kpo̍u̍ o̍ bīyɔ̄ɔ̍ ni᷄ŋ. 

42Yɔ̄mīī nyɛ̄ī pu̍i̍yɛ̄i̍ kpo̍u̍, so̍o̍nu̍a̍a̍ ā chō ndi̍ hūnɔ̄ɔ̄ tɛ̄ɛ̄mbūū, ndu̍yɛ̍ a̍ tɔ̄lɔ̄ɔ̄ o̍ tɔ̄lɔ̄ɔ̍ 
wa᷅ ni̍ŋ o̍ chīɔ̄ɔ̄ŋ nyāa̍ŋ ni᷄ŋ. 

43“Wānāā lēkāa̍wa̍a̍ cho̍ nya̍ tɛ̄ɛ̄ŋ nda̍, ā wā ni̍ŋ kpa̍a̍yāa̍ sɔ̄lāa̍ nya̍ chōo̍, kɛ̍ nya̍ 
nya̍ mī kpāāyā nya̍a̍ ō dɔ̄ɔ̄nāŋ. 

44Wānāā lēkāa̍wa̍a̍ ka̍ŋ, nda̍ wu̍ū ni̍ŋ nya̍ kūēēla̍ŋ ni̍, kɛ̍ nda̍ bi̍ī ni̍ŋ nya̍ lākūēē o̍ 
bā le̍. Nda̍ wa᷅ ni̍ŋ lāchi̍ o̍ īsɔ̄ɔ̍ o̍ īsɔ̄ɔ̍ ni̍ŋ ni̍, mī nya̍ wa̍ wānāā wāā kɔ̄ɔ̄lī. 

45“Sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ la᷅ŋ a̍ pɛ̄ɛ̄kūla̍ŋ nda᷅ŋ nda̍ŋ, nyɛ̄ 
o̍ nyɛ̄ la̍ di̍mi̍ le̍ to̍sāa̍, tē lā kɛ̄ɛ̍ ndu̍ tōsāa̍ pɛ̍, kpūndɛ̍lā Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ ni̍ŋ 
nya̍ chōo̍ la̍ŋ, la̍ŋ la̍ wa᷅ ni̍ŋ la̍ŋ ni̍. Ndu̍yɛ̍ kpūndɛ̍la̍ŋ nda᷅ŋ, lā hīāū ni̍ŋ la̍chi̍ a̍ nya̍ 
dēlɔ̄ɔ̍ chōo̍, ha̍a̍a̍ mbō lo̍ o̍ ko̍ŋ, mī lā tɛ̄ɛ̄mbu̍u̍ nya̍ kpo̍u̍. 

46Nya̍ ni̍, ndu̍yɛ̍ a̍ wānā o̍ wāna̍ fu̍lā ni̍ŋ o̍ pūlālē nyāle̍ŋ chōo̍, kpūndɛ̍la̍ŋ ndāŋ 
la̍ŋ la̍ wa᷅ ni̍ŋ nya̍ chōo̍ le̍ fɛ̍ɛ̍ŋ a̍ fɛ̍ɛ̍ŋ ni̍, māā lātāāmāsi̍ le̍ chɔ̄mndo̍ māā Mɛ̄lɛ̄ka̍ 
Kpe̍e̍kpe̍i̍ cho̍ nya̍ nyɛ̄ pālāa̍ tūsīo̍o̍ chōo̍ ni̍. 

47Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō lo̍ o̍ ko̍ŋ mbo̍ dūāū nya̍ sa̍lā, mi̍ lā sɔ̄lā ta̍u̍ ta̍u̍. 
Kɛ̍ lā chɛ᷄l mī lā sāāŋgi̍a̍l ndu̍ a̍ kɔ̄ltā kɛ̄ndɛ̄la̍ŋ, ndu̍yɛ̍ a̍ nya̍a̍lo̍o̍ le̍. 

48Le̍ he̍ī, ō chō ya̍a̍mɔ̍ɔ̍wa̍ mālɔ̄ɔ̄ mā hu᷄ŋ chi᷅ŋa̍la᷅ŋ nya̍ a̍ sɔ̍ŋgɔ̄ɔ̍, ndu̍yɛ̍ mā yēm 
nya̍, mī lā sāāŋgi̍a̍l nda̍ māā lāchɛ̄. Yīa̍a̍ŋ mā chō nya̍ bīyɔ̄ɔ̄, ndu̍yɛ̍, mī kōlɔ̄ɔ̍ ō bīī 
nya̍ o̍ ko̍ŋ kɔ̍ɔ̍lī, mī fɛ̍li̍o̍o̍ ō bīī nya̍. Le̍ te̍le̍ŋ o̍ te̍le̍ŋ o̍ tāmbe̍i̍ ni᷄ŋ nya̍ wā ni̍ŋ ni̍. 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ lō nya̍ nyɛ̄ pālāa̍ tūsīo̍o̍ chōo̍ ha̍a̍a̍ mbō lo̍ o̍ ko̍ŋ mbō 
tɛ̄ɛ̄mbu̍u̍ nya̍ kpo̍u̍. 

49Mɛ̄lɛ̄ka̍ Ya̍a̍wɛ̄ɛ̄, o̍ cho̍ tōsā mī ya̍a̍mɔ̍ɔ̍wa̍ ā chɛ᷄ŋ o̍ lɛ̄ŋndē lēvīltē bɛ̄ŋnde̍ŋ ni᷄ŋ 
pɔ̍, lɛ̄ŋnde̍ cho̍ o̍ chi̍e̍ēŋndo̍ mɛ̄ɛ̄lu̍la̍ŋ nde̍ŋ, lɛ̄ŋndē nya̍ si̍nā bɛ̍ɛ̍ su̍ɛ̍i̍ ndɛ̄i̍ 
ma̍ŋgālɛ̄i̍ pɛ̄ŋgu̍ le̍ le̍ŋ, mā hu᷄ŋ chi᷅ŋa̍la᷅ŋ nya̍ a̍ sɔ̍ŋgɔ̄ɔ̍. Ya̍a̍mɔ̍ɔ̍wa̍ ha̍ā ā dēl ni̍ŋ 
nya̍ chōo̍ o̍ lē pīlɛ̍ ni̍ŋ, to̍fa̍ wɔ̍ ko̍ mɛ̄ɛ̍ kōwɔ̍ɔ̍ ō dēl nu̍a̍ā nyɔ̄ɔ̍ chōo̍ o̍ lēpīlɛ̍ ni᷄ŋ le̍ 
ndu̍ bīyɔ̄ɔ̍ yɛ̍. 

50Ya̍a̍mɔ̍ɔ̍wa̍a̍ de᷅l ni̍ŋ nya̍ ha̍ā chōo̍ wa̍, tē wānā mɛ̍ɛ̍nda̍ŋ nda̍ hɔ̄lla̍ pɛ̍, sīōōŋnde̍ 
bi̍ī nu̍m ni̍. Ā yɔ᷄ŋ bɛ̍ɛ̍ āā bɛ̄ndū yūwo̍, ā nɔ᷅ ni̍ŋ le̍bɛ̍ɛ̍ le̍ ndu̍ le̍, kɛ̄lɛ̄ŋgāāle̍, mā nɔ̄ 
nyīɛ̍ɛ̍ye̍ le̍ wānā o̍ wānā. 

51Nāūwāā nyāa̍ kpo̍u̍ ā chō nda̍ hūnɔ̄ɔ̄ dīo̍, o̍ ko̍ŋ kɔ̍ɔ̍lī, nyɛ̄ o̍ nyɛ̄ dīāā nya̍ nɔ̄ mā 
pōōndi̍a̍a̍ nya̍ o̍ lābā, mā lo̍ nya̍ tāūwo̍ ha̍a̍a̍, mī lā chūu̍ kpo̍u̍. Nyɛ̄ o̍ nyɛ̄ nya̍ nɔ̄, 
nyɛ̄ dīāā ni̍, māmūɛ̄ī ni̍, chūɛ̄īmā ɔ̄li̍fīi̍ma̍ ni̍, nāū ni̍, sāā ni̍, chūīŋ ni̍, ā chō nya̍ 
pōōndīāā o̍ lābā kpo̍u̍ mā mɛ̄i̍ nya̍ bālā fo̍ndō. Ko̍ŋ cho̍ tōsā ni̍, nya̍ kpo̍u̍ mī lā 
chūu̍ pa̍ku̍. 

52Chi̍e̍e̍ŋ nyāa̍ŋ nɔ᷅ ni̍ŋ sa̍a̍sāla̍ŋ ndo̍ŋ kpo̍u̍ o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
ō chō nya̍ kīo̍o̍ le̍ŋ ni̍ŋ, ā chō mu̍ŋ hūnɔ̄ɔ̄ bālɔ̄ɔ̄ kpɔ̍kɔ̍su̍ le̍ nya̍ chīŋa̍la᷅ŋndo̍. Lā 
yīyāŋ ni̍ŋ le̍ mɛ̄ɛ̍ chi̍e̍e̍ŋ mu̍ŋ ŋ̄ nɔ̄ ni̍ŋ sāāsāla̍ vi̍lɛ̄īlā bɛ̄ndūla̍ŋ, ndu̍yɛ̍ mī lā wa̍ 
sāāsāla̍ ka̍lā ka̍lālā bɛ̄ndū yɛ̍, māā nyɛ̄ o̍ nyɛ̄ nɔ̍lā mbō yɔ̄nu̍ŋ nya̍ o̍ chi̍e̍e̍ŋ mu̍ŋ 
ni᷄ŋ te̍, kɛ̍ ya̍a̍mɔ̍ɔ̍wa̍a̍ nyāa̍ ā chō sāāsāla̍ la̍ŋ pēsī pēsī kpo̍u̍. 

53“Bōōndi̍i̍ ya̍a̍mɔ̍ɔ̍wa̍ ā bālū ni̍ŋ chi̍e̍e̍ŋ nyāa̍ŋ mā dɔ̄ū mu̍ŋ o̍ pi̍ŋndo̍ ni᷄ŋ kpɔ̍kɔ̍su̍ 
le̍ nya̍ chīŋa̍la᷅ŋndo̍ ve̍, sāŋga̍ wa᷅ ni̍ŋ nya̍ chōo̍ wo̍, ō wā ni̍ŋ o̍ bɔ̍ɔ̍. Nyɔ̄ɔ̍ ō kīndīlā 
ni̍ŋ nya̍ ha̍a̍a̍ chūāūwāā wāŋ pīāāndūāā a̍ chūāūwāā wāŋ lāāndūāā, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō ke̍ nya̍ wa̍, vīsīŋ nda̍ŋ mu̍ŋ nya̍ wā ni̍ŋ di̍o̍o̍ ni̍. 

54-55Wāna̍ kɔ̄l kālo̍o̍, o̍ nɔ̍ kɔ̄l kūmbīa̍ŋndo̍ le̍ wānā o̍ wānā wo̍, nyɔ̄ɔ̍ ō ŋūāū ni̍ŋ 
ndu̍ te̍i̍, chūāūwāā ndūa̍a̍ nda̍ o̍ di̍ū ni̍ŋ le̍ di̍o̍o̍ ni̍. Kāni̍ fo̍ndōle̍, ō nɔ᷅ ni̍ŋ nyɛ᷅ o̍ 
nyɛ̄ o̍ yɔ᷅ŋ te̍, ō nɔ᷅ ni̍ŋ nyɛ᷅ o̍ nyɛ̄ o̍ de᷅ le̍. Ndu̍yɛ̍ tē ō wa̍ vīsīŋ chūāūwāā ndūāā ka̍ŋ 
dīo̍o̍ pɛ̍, wānāyɛ̍ī ndūɛ̍i̍ bɛ̍ɛ̍ kɛ̍sɛ̍ kɛ̍sɛ̍, kɛ̄lɛ̄ŋgāā la̍a̍ ndɔ̍ o̍ ka̍a̍la̍ wo̍, ɔ̄ɔ̄ chūāūwāā 
ndūa̍a̍ lo̍ yōōmū wa̍, ō ke᷅ ni̍ŋ nda̍ vīsīŋ mu᷅ŋ te̍. 

56-57Wānā la̍nɔ̍ kɔ̄l kālo̍o̍ kpo᷅ke̍, o̍ nɔ̍ kɔ̄l kūmbīa̍ŋndo̍ le̍ wāŋndā chīe̍e̍ya̍, ndu̍yɛ̍ 
mbo̍ sūl ha̍a̍a̍ ō ye̍e̍mā bɛ̍ɛ̍ mbō pīla̍ pēlēi̍ lɛ̄ŋ te̍ wo̍, nyɔ̄ɔ̍ ō ŋūā ni̍ŋ ndu̍ ha̍a̍a̍ ndu̍ 
bɛ̍ɛ̍ le̍nde̍ ko̍ni̍ o̍ to̍sā ni̍ŋ ni̍. A̍ bōōndi̍i̍ ya̍a̍mɔ̍ɔ̍wa̍ ā bālū ni̍ŋ chi̍e̍e̍ŋ nyāa̍ŋ le̍ mu̍ŋ 
chīŋa̍la᷅ŋndo̍ ve̍, wānā la̍nɔ̍ wa̍ā nu̍a̍ā, nyɔ̄ɔ̍ ō ŋūāū ndu̍ ni̍ŋ le̍ nyɛ̄ dīa̍a̍ ha̍a̍a̍, 
chɛ̄lɛ̄kpɛ̍ le̍nde̍ o̍ ve̍lū sɛ̄nɛ̄īyo̍, ndu̍ o̍ di̍ā ni̍ŋ sɔ̍ɔ̍sɔ̍ɔ̍ ni̍, lātūlu̍ a̍ kɔ̄ɔ̄līma̍ ma̍ŋ kpo̍u̍. 
Ndu̍yɛ̍ pɔ̍nɔ̍ ndɔ̍ o̍ ka̍a̍la̍ kpe̍e̍kpe̍i̍yo̍ bɛ̍ɛ̍, ā chūāūwāā ndūa̍a̍ ō ke᷅ ni̍ŋ nda̍ nyɛ̄ o̍ 
nyɛ̄ le̍. 

58“Le̍la̍ŋ nyɛ̄ o̍ nyɛ̄ sāwāla̍ŋ nda᷅ŋ lā dīmi̍ le̍ tōsāa̍, mbo̍ wā ō pōōnyīāā o̍ yāu̍ 
lāsāwāa̍ ho̍ō ni᷄ŋ, tē lā kɛ̄ɛ̍ le̍ ndu̍ tōsāa̍ pɛ̍, ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, 
dīōlā ndɔ̄la̍ cho̍ la᷅ŋ dīōlā kɔ̄ndɔ̄fi̍ltā bɛ̄ndū, ndu̍yɛ̍ mi̍ lā wā dīōlā īsīōōŋ nda̍ŋ, te̍ 
lā ke̍ la̍ŋ bɛ̄ɛ̄le̍ŋ te̍, 

59nya̍ ni̍, a̍ chūāūwāā nyāa̍ lēpūlā kɛ᷅, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī sɔ̄ɔ̍ŋ kpūndɛ̍ŋ 
bɛ̄ndo᷄ŋ, ŋ̍ yɔ̍nūŋ mī sīōōŋnde̍ ī bīī wānā o̍ wānā wo̍ŋ ŋ̄ kōma̍l nya̍, mī ŋ̄ wa̍ nya̍ 
chōo̍ le̍ fɛ̍ɛ̍ŋ a̍ fɛ̍ɛ̍ŋ. O̍ chō tōsā mī nāālā wɔ̄ɔ̍ŋ wɔ̍ɔ̍ŋndā bɛ̄ŋnda̍ŋ lā bīī nya̍, mī lā 
sīmnu᷄ŋ na̍a̍lā ŋ̄kɔ̄ŋnja̍. 

60Nāālā nya̍ chē mbo̍ tūsī wāŋnda̍ I̍chi̍pi̍ chōo̍, mi̍ sīōōŋnde̍ bīī nya̍ bīyɔ̄ɔ̄ bɛ̄ndōo̍ 
le̍ la̍ŋ nda̍ŋ, la̍ŋ o̍ cho̍ nya̍ tūsī chōo̍ kpo̍u̍ ni̍. Ndu̍yɛ̍ lē fɛ̍ɛ̍ŋ a̍ fɛ̍ɛ̍ŋ lā si̍ŋgū ni̍ŋ a̍ 
la̍ŋ te̍. 

61Ō chō nya̍ nāālā yɛ̍ yɛ̍la̍ che᷅le̍ŋ tūsī chōo̍, la̍ chō bɛ̍ɛ̍ la̍ tūwāā o̍ yāūwo̍ ho̍ō ni᷄ŋ 
te̍ la̍ŋ, ha̍a̍a̍ mbō lo̍ o̍ ko̍ŋ mbō tɛ̄ɛ̄mbu̍u̍ nya̍ kpo̍u̍. 

62Mi̍ chē bɛ̍ɛ̍ mi̍ lā kūī ha̍a̍a̍, mɛ̄ɛ̍ lōo̍ŋ ŋ̄ chō nu̍a̍ā chōo̍ cho̍o̍ ŋ̄ chu̍ū chɔ᷅m te̍ yɛ̍ ni̍, 
kɛ̍ ō chō tōsā mī lā vī ta̍u̍ ta̍u̍, wānāa̍ lo᷅ ni̍ŋ yo̍o̍mū wa̍, ā ve᷅ ni̍ŋ a̍ bɔ̍ɔ̍ le̍, kāni̍ 
fo̍ndōle̍, le̍ mɛ̄ɛ̍ nya̍ kɛ̄ɛ̍ le̍ ndu̍ Mɛ̍lɛ̄ka̍ Ya̍a̍wɛ̄ɛ̍, Mɛ̄lɛ̄ka̍ nyāa̍ dīōmndo̍ tūēīyɔ̄ɔ̍ yɛ̍. 

63Ndu̍yɛ̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, ndu̍ o̍o̍ na̍ŋ nu̍a̍ā kɔ̄l le̍ nya̍ sɔ̄ɔ̍ŋ kɛ̍ndɔ᷄ŋ tōsāllo̍ 
ndu̍yɛ̍ a̍ le̍ tōsāa̍ mī lā kūi̍ ta̍u̍ ta̍u̍ yɛ̍, le̍nde̍ o̍ na᷅ŋ ni̍ŋ vɛ̍lɛ̄ kɔ̄l le̍ nya̍ tɛ̄ɛ̄mbūūwo̍, 
ndu̍yɛ̍ mbō chīi̍ a̍ nya̍ ni̍. Ō chō nya̍ hūnɔ̄ɔ̄ fāŋā ba̍ū o̍ lɛ̄ŋndē nya̍ chō le᷅ŋ kɔ̄la̍ŋ 
bīyɔ̄ɔ̍ le̍ŋ ni᷄ŋ. 

64“Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ sɛ̄ŋī kpo̍u̍ o̍ chi̍e̍ēŋndo̍ ni᷄ŋ, mī lā tīu̍ bā o̍ bā fe̍e̍. O̍ 
lɛ̄ŋīī kēŋ ni᷄ŋ nya̍ chō lākɔ̄ nyɛ̄m chēle̍ŋndo̍ŋ sāāŋgīāl ni̍ mī lā sōōlūū mu̍ŋ māā 
mɛ̄lɛ̄ka̍ā nyā, nyɛ̄m wāŋnda̍ ā tōōsīāā a̍ yɔ̄mnde̍, ndu̍yɛ̍ a̍ pōūta̍ŋ mā sōōlūū mu̍ŋ 
ndo̍ŋ, nyɛ̄m nya̍, ɔ̄ɔ̄ fi̍nyāā nyāā ma̍māa̍ bɛ̍ɛ̍ nda̍ a̍a̍ si̍nā pa̍a̍ndū le̍ wo̍ŋ. 

65Ndu̍yɛ̍ lā wā ni̍ŋ o̍ lɛ̄ŋnde̍ he̍ī ni᷄ŋ, lā sɔ̍lā ni̍ŋ pɛ̍ŋgī o̍ pɛ̄ŋgī o̍ yōōmūlā nyāla̍ŋ 
ni᷄ŋ te̍, ndu̍yɛ̍ lā sɔ̍lā ni̍ŋ fo̍ndā o̍ fo̍ndā chālāā nāa̍ nya̍ wā mī lā wa̍ a̍ kɔ̄l nyūlū le̍. 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā le̍ te̍le̍ŋ o̍ te̍le̍ŋ mī būūla᷄ŋnda̍ŋ lā wa̍ o̍ kɔ̄ltā nyāla̍ŋ 
ni᷄ŋ. Lā tōfā ni̍ŋ o̍ nɛ̄ī ha̍a̍a̍ le̍ mālāa̍, mī hɔ̄lta̍ŋ lā sāŋga̍ nya̍ a̍ tōfāa̍ lā sɔ̍lā ni̍ŋ ma̍lā 
le̍. Le̍ te̍le̍ŋ o̍ te̍le̍ŋ kɔ̄lta̍ŋ lā wā ni̍ŋ nya̍ lā tāmbɛ̍i̍. 

66Le̍ te̍le̍ŋ o̍ te̍le̍ŋ, yōōmūlā nyāla̍ŋ lā wā ni̍ŋ o̍ kpūndɔ̍ɔ̍ ni᷄ŋ. Le̍ īdīi̍ a̍ īchɔ̄l, lā wā 
ni̍ŋ o̍ sīōōŋīī bɛ̄ndūe̍i̍ ni᷄ŋ. Lā wā ni̍ŋ yi̍ya᷄ŋndo̍ māā ō lānda᷄ŋ ko̍ni̍ yōōmūlā nyāla̍ŋ 
lā chō ni̍. 

67Lēpāa̍ o̍ lēpāa̍, lā wā ni̍ŋ sɔ̍ɔ̍ŋ ŋ̄sīōōŋ bɛ̄ndo᷄ŋ chɔ̄ɔ̍ a̍ hɔ̄ltā nyāla̍ŋ. Sīōōŋnde̍ ī wā 
ni̍ŋ nya̍ ha̍a̍a̍, pāa̍le̍ŋ le̍ sīā ni̍ŋ i̍di̍i̍ mī lā yēēma̍ māā nyūmnda̍ŋ mā kēle̍ŋa̍ to̍lɔ̄ɔ̄. 
Ndu̍yɛ̍ tē nyūmnda̍ŋ mā tōl vɛ̄lɛ̄ pɛ̍, lā yēēmā ni̍ŋ māā pāa̍le̍ŋ lē kēle̍ŋa̍ ko̍ si̍ɔ̄. 

68Mi̍ chē bɛ̍ɛ̍ mi̍ Mɛ̄lɛ̄ka̍ Ya̍a̍wɛ̄ɛ̄, ndu̍ o̍o̍ di̍mu̍l nya̍ māā fɛ̍ɛ̍ŋ a̍ fɛ̍ɛ̍ŋ lā mi̍i̍ŋgū lɛ̍ 
I̍chi̍pī le̍ ni̍, kɛ̍ tē lā sōli̍ ndu̍ dīōm pɛ̍, ō chō tōsā mā mīīŋgu̍ a̍ nya̍ I̍chi̍pī o̍ dɛ̄ndɛ̄la̍ 
bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ ni᷄ŋ. Ndu̍yɛ̍ mɛ̄ɛ̍ nya̍ chō kpo̍u̍, wānā pɔ̍nɔ̍ ni̍, 
wānā la̍nɔ̍ ni̍, lā yēēmā ni̍ŋ le̍ nya̍ pi̍la̍ pīsīo̍o̍ wāŋnda̍ I̍chi̍pī o̍ bā o̍ chɛ̄le̍ŋ ni᷄ŋ, kɛ̍ 
wānā o̍ wānā o̍ ye̍e̍mā ni̍ŋ mbō pēndū nya̍ le̍.” 

Dītɔ̍nɔ̍mii̍̄ 29 

Kpe̍ma̍ Mɛl̄ɛk̄a̍ Ya̍a̍wɛɛ̄ ̄o̍ yii̍ ̍nda̍ wāŋnda̍ Is̍ɔl̄ūɛī̄ o̍ lɛŋ̄ndē Mo̍wa̍bīle̍ŋ niŋ᷄ ndo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē le̍ mī Mūu̍sē o̍ to̍sa̍ mī ndu̍ Mɛ̍lɛ̍ka̍ 
Ya̍a̍wɛ̄ɛ̄ o̍ yi̍i̍ kpe̍ma̍a̍ che᷅le̍ŋ a̍ wāŋnda̍ I̍sɔ̄lūɛ̄ī o̍ lɛ̄ŋndē Mo̍wa̍bīle̍ŋ ni᷄ŋ, ō fūla̍ o̍ 
kpe̍ma̍ ndu̍ Mɛ̍lɛ̄ka̍ yīi̍ a̍ nda̍ o̍ Pēmbīī Sa̍a̍nāīve̍ wo̍ kɔ̄ɔ̄lī. Dīōmndā kpe̍ma̍ ko̍ŋ ō 
yīīnu̍ŋ chōo̍ la̍ŋ la̍ cho̍ la᷅ŋ ni̍. 

2Mi̍ Mūu̍sē o̍ lo᷅ o̍ ko̍ŋ mbo̍ chūūŋgīāā I̍sɔ̄lūɛ̍i̍ya̍ kpo̍u̍ nāa̍ pi᷅lɛ̍. Mbo̍ dīmūl nda̍ āā, 
“Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ I̍chi̍pī, le̍ māsā bɛ̍ndōo̍ I̍chi̍pī nda̍ lāŋgba̍ā 
ndūāā ka᷅lla̍ ndu̍yɛ̍ a̍ wāŋnda̍ I̍chi̍pī kpo̍u̍ nyɛ᷅ pālāa̍ tūsīo̍o̍ chōo̍, nya̍ pi̍la̍ o̍ hɔ̄l o̍ 
to̍sa̍ ndu̍ ni̍. 

3Kpūndɛ̍lā o̍ to̍sa̍ mi̍ lā yɔ̄nu᷄ŋ lo̍ŋ nda̍ŋ ni̍, a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ wo̍ŋ, 
ndu̍yɛ̍ a̍ ka̍a̍ma̍ālā bɛ̄ŋndā o̍ to̍sa̍ la̍ŋ, nya̍ pi̍la̍ lā chē kpo̍u̍. 

4Kɛ̍ nyɛ̄ o̍ nyɛ̄ nya̍ chē lo̍ŋ a̍ hɔ̄ltā nyāla̍ŋ, ndu̍yɛ̍ mi̍ lā tūɛ̄ī a̍ nīlā nyāla̍ŋ, a̍ pāa̍le̍ 
hāūle̍ŋ nde᷅ŋ bɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ wɔ̍ nya̍ sīnā pɛ̄ŋgu̍ ko̍ŋ mī lā sīna̍ ndu̍ pɛ̄ŋgu̍ 
le̍. 

5-6Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Lē wɔ̄sīla̍ŋ be̍le̍ hi̍ɔ̍ɔ̍lu̍, ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ 
hūnɔ̄ɔ̍ a̍ nya̍ o̍ lɛ̄ŋndē po̍lte̍ŋ ni᷄ŋ. Ndu̍yɛ̍ a̍ te̍le̍ŋ vi̍lɛ̄ī nya̍ chīi̍ ko̍ŋ o̍ ti᷅ŋndo̍ tɛ̍ɛ̍ŋ 
ndo̍ kpo̍u̍, nyɛ̄ chūɛ̄ɛ̄na᷄ŋ si̍ɔ̍ŋ nya̍ lēkɔ̄ɔ̍ le̍, kɔ̄vɛ̄i̍ si̍ɔ̍ŋ nya̍ o̍ ŋ̄pēlū le̍. Ndu̍yɛ̍ o̍ ko̍ŋ 
kɔ̍ɔ̍lī, o̍ hūnɔ̄ɔ̄ nyā ko̍ŋ ni᷄ŋ, nya̍ a̍a̍ nɔ̍ be̍e̍dīi̍ le̍ dīo̍ le̍, nya̍ a̍a̍ nɔ̍ vɛ̄lɛ̄ māmūɛ̄ī le̍ 
kōlɔ̄ɔ̄ le̍, kɛ̄lɛ̄ŋgāāle̍, mī nya̍ a̍a̍ nɔ̍ mūɛ̄īmā kālā ka̍lā. Ya̍ wa̍ nya̍ nyɛ̄ dīa̍a̍ kīo̍o̍ a̍ 
te̍le̍ŋ ko̍ŋ ni̍. Le̍ sa̍bū ya̍ I̍ to̍sa̍ mu᷅ŋ kpo̍u̍ wo̍ cho̍ ni̍, māā le̍ mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍.’ 

7Ndu̍yɛ̍ mɛ̄ɛ̍ na̍a̍ ŋ̄ fūūlu̍u̍ o̍ fo̍ndā na̍a̍ ŋ̄ chō ho̍ō wo̍, mi̍ Si̍hɔ̄ŋ, māsāa̍ le̍ Hɛ̍si̍bɔ̄ŋ, 
a̍ Ɔ̍kū, māsāa̍ le̍ Ba̍a̍sīāŋ, a̍ hu̍ŋ sa̍ā na̍a̍ a̍ sɔ̍ŋgɔ̄ɔ̍. Kɛ̍ mi̍ ŋ̄ nɔ̄lā mi̍ ŋ̄ yām nda̍, 

8ndu̍yɛ̍ mi̍ ŋ̄ bīī lɛ̄ŋndē ndāle̍ŋ. Lɛ̄ŋndē lēŋ na̍a̍ ŋ̄ ke̍ le᷅ŋ yu̍ŋgu̍ Lūbɛ᷅ŋndo̍ ni̍, a̍ 
yu̍ŋgu̍ Ka̍a̍dī wo̍, a̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ, māā nyɛ̄ ndā. 

9Le̍la̍ŋ, kpe̍ma̍ cho̍ ho̍ō hūnɔ̄ɔ̄ yīīnɔ᷄ŋndo̍, nyɛ̄ o̍ nyɛ̍ cho̍ dīmi᷄ŋ o̍ kpe̍ma̍ ko̍ŋ ni᷄ŋ, 
mi̍ lā nɔ̄ le̍ ndu̍ tōsāa̍ kūmbū nyāa̍, lā wa̍ sa̍kpō o̍ ndu̍ tōsāa̍ ni᷄ŋ. Ko̍ŋ to̍sa̍ ni̍ mī 
nyɛ̄ o̍ nyɛ̄ ō wa̍ ō kɛ̄ndɛ̄ a̍ nya̍ o̍ nyɛ̄ o̍ nyɛ̄ ni̍ŋ nya̍ tōsa̍. 

10-11“Nya̍ I̍sɔ̄lūɛ̍i̍ya̍ kpo̍u̍, chɔ̍ŋ a̍ wānāa̍ cho̍ nya̍ chīla̍ŋnda̍, mbo̍ kūā a̍ lāŋgba̍ā 
nyāā ka᷅lla̍, a̍ wānāā nyāā bɛ̍ndūa̍a̍, a̍ wānā pɔ̍nɔ̍ o̍ wānā pɔ̍nɔ̍ cho̍ I̍sɔ̄lūɛ̄ī, lātūlu̍ a̍ 
chūāūwāā nyāa̍, a̍ lāāndāā nyāa̍, a̍ wānāā lēkāa̍wa̍a̍ cho̍ nya̍ tɛ̄ɛ̄ŋ mā tīŋgūl nya̍ 
yɔ̄mnde̍, ndu̍yɛ̍ mā vīlūl nya̍ mɛ̄ŋnda̍ŋ nda̍, nya̍ kpo̍u̍ lā chō īsīsi̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ o̍ hɔ̄l pāa̍le̍ hāūle̍ŋ nde᷅ŋ. 

12Lā lo̍ i̍si̍si̍ na̍nu᷄ŋ pa̍a̍le̍ hāūle̍ŋ nde᷅ŋ le̍ mī lā lūɛ̄ī o̍ kpe̍ma̍a̍ bɛ̄ŋgu̍, kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō yīī a̍ nya̍ wo̍, ndu̍yɛ̍ mī lā chūa̍ būŋgɛ̄i̍ māā lā tōsā ni̍ŋ 
pɛ᷄llo̍ o̍ nya̍a̍ o̍ kpe̍ma̍a̍ ho̍ō ni᷄ŋ. 

13Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ ha̍ū mbō pēēlu̍ būŋgɛ̄ī ndūɛ̍i̍ mbō sīīŋgu̍u̍ nya̍ wānāā 
ndɔ̄, ndu̍yɛ̍ mī ndu̍ bɛ̍ɛ̍ o̍ wa̍ Mɛ̄lɛ̄ka̍ nyā. Būŋgɛ̄ī ndūɛ̍i̍ o̍ chu̍e̍l nya̍, ndu̍yɛ̍ mbo̍ 

chūēl vɛ̄lɛ̄ fi̍nyāā nyāā ma̍māa̍ E̍bīlāha᷅m, a̍ Āa̍se̍ a̍ Che̍kɔ̍pū ndu̍yɛ̍ mbo̍ mēnāla᷄ŋ 
nda̍ ve̍ ndi̍ cho̍ ke̍ŋ ni̍. 

14-15Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Wāŋnda̍ I̍sɔ̄lūɛ̄ī, nya̍ si̍m ha̍ā na̍nu᷄ŋ ya̍ o̍ hɔ̄l pāa̍le̍ 
hāūle̍ŋ nde᷅ŋ nda̍, ō cho̍ ko̍ a̍ nya̍ le̍ ya̍ I̍ cho̍ kpe̍ma̍a̍ ho̍ō yīīyo̍, ndu̍yɛ̍ mi̍ wa᷅ nya̍ 
nyɛ̄ o̍ nyɛ̄ nya̍ nɔ̄ le̍ tōsāa̍ o̍ kpe̍ma̍a̍ ho̍ō ni᷄ŋ chɔ̄mndo̍ le̍. Kpe̍ma̍ ya̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō ho̍ō yīīyo̍ a̍ nya̍ wo̍, I̍ cho̍ ndu̍ vɛ̄lɛ̄ yīīyo̍ a̍ wānā o̍ 
wāna̍ fu̍la̍ ni̍ŋ o̍ pūlāle̍ nyāle̍ŋ chōo̍.’ 

16-17“Wāŋnda̍ I̍sɔ̄lūɛ̄ī, lā lōōnu̍ŋ ndɔ̍ mɛ̄ɛ̍ na̍a̍ ŋ̄ wa̍ I̍chi̍pī yɛ̍. Mālɔ̄ɔ̄ na̍a̍ ŋ̄ ma᷄l le̍ 
hūnɔ̄ɔ̍ wo̍, kāa̍la̍ wa̍ na̍a̍ īchāli̍ lāchi̍ mi̍ kēēkū o̍ lɛ̄ŋīī ndɛ̄i̍ ni᷄ŋ nda̍ŋ, lā sīnā mɛ̄ɛ̍ 
na̍a̍ ŋ̄ lōōku̍ nda̍ kēēkū tɛ̄ɛ̄ŋ mi̍ ŋ̄ hīāū yɛ̍. Wāŋnda̍ I̍chi̍pī ni̍, a̍ kāa̍la̍ na̍a̍ ŋ̄ kēēku̍ 
la᷅ŋ tɛ̄ɛ̄ŋ mi̍ ŋ̄ hīāū la̍ŋ, lā chē nyɛ̄m nda̍ sōōlūū māā mɛ̄lɛ̄ka̍ā ndā wo̍ŋ. Nyɛ̄m nda̍ 
tōōsīāā a̍ yɔ̄mnde̍, ndu̍yɛ̍ a̍ pōūta̍ŋ, o̍ ko̍ŋ kɔ̍ɔ̍lī, a̍ ka̍ni̍i̍ hu̍mbūe̍i̍, ndu̍yɛ̍ a̍ ka̍ni̍i̍ 
si̍a̍ŋɛ̄i̍, mi̍ Mɛ̄lɛ̄ka̍ tūl mu̍ŋ yɛ̄le̍ŋ tūl bɛ̄ndōo̍ wo̍ŋ, mu̍ŋ wāŋnda̍ ha̍ā ā sōōlūū ni̍. 

18Le̍ sa̍bōo̍ ho̍ō Mɛ̄lɛ̄ka̍ Ya̍a̍wɛ̄ɛ̄ o̍ cho̍ hāū kpe̍ma̍a̍ ho̍ō yīīyo̍ a̍ nya̍ ni̍. Nya̍ cho̍ ha̍ā 
na̍nu᷄ŋ pa̍a̍le̍ hāūle̍ŋ nde᷅ŋ nda̍ ki̍nɛ̍i̍, wānā pɔ̍nɔ̍ ni̍, wānā la̍nɔ̍ ni̍, a̍ chīɛ̄īlā nyāla̍ŋ, 
ndu̍yɛ̍ a̍ yu̍ŋgu̍la̍ nyāla̍ŋ kpo̍u̍, lā mu̍lūl Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ kɔ̄ɔ̍, mī lā 
mūli̍ŋ nyɛ᷅m wāŋnda̍ ha̍ā ā sōōlūū mu᷅ŋ ndo̍ŋ sōōlūūwo̍ le̍. Tē wānā o̍ wānā o̍ wa̍ 
nya̍ tɛ̄ɛ̄ŋ pɛ̍, mbo̍ mūli᷄ŋ nyɛ᷅m mu᷅ŋ sōōlūūwo̍, wānā ko̍ŋ ō wā ma̍wa̍ā nya̍ tɛ̄ɛ̄ŋ 
mɛ̄ɛ̍ tɔ̄lɔ̄ɔ̄ wɔ̄ɔ̍ŋndo̍ ō sīm nu̍a̍ā o̍ tɔ̄lɔ̄ɔ̍ tɛ̄ɛ̄ŋ mbō kūām ko̍mɔ̄ɔ̄ lōlɛ̍i̍yo̍, tē wānā de᷅ 
ndu̍ pɛ̍ ā vī yɛ̍. 

19Ndu̍yɛ̍ wānāā wāā nu̍a̍ā ā tūe̍i̍ bɛ̍ɛ̍ se̍ndi̍la̍ cho̍ la᷅ŋ lā pōōnyīāā o̍ yāu̍ kpe̍ma̍a̍ 
ho̍ō ni᷄ŋ nda̍ŋ, ā sa̍a̍lāŋ bɛ̍ɛ̍ le̍, yīya᷄ŋndo̍ nda̍ yīyāŋ o̍ kɔ̄ltā ndāla̍ŋ ni᷄ŋ ni̍ māā a̍ 
bōllē kālālē le̍ŋ to̍sāa̍ le̍ŋ fa̍ū, māā nyɛ̄ o̍ nyɛ̄ chō wā ō kɛ̄ndɛ̄ a̍ nda̍. Ndu̍yɛ̍ yīya᷄ŋ 
ko̍ŋ ndu̍ to̍sā ni̍ŋ ni̍ mī lā wa̍ ā tɛ̄ɛ̄mbāā mɛ̄ɛ̍ nya̍ chō kpo̍u̍, wānā kɛ̍ndɛ̄ ni̍, wānā 
wɔ̍ɔ̍ŋ ni̍. Le̍la̍ŋ lā chɛ᷅l mī wānāā wāā nu̍a̍ā ā wa̍ nya̍ tɛ̄ɛ̄ŋ te̍. 

20Ndu̍yɛ̍ wānāā wāā nu̍a̍ā, Mɛ̄lɛ̄ka̍ Ya̍a̍wɛ̄ɛ̄ o̍ nɔ̍lā mbō ma᷄l nda̍ le̍ nyɛ̄ nda̍ tōsa̍ 
wo̍ le̍. Tu̍mbo̍o̍ o̍ du̍a̍u̍nūŋ a̍ nda̍ o̍ ka̍lā ka̍lā ni̍, mbō tɛ̄ɛ̄mbu̍u̍ nda̍, mɛ̄ɛ̍ yīŋndē 
bɛ̄ŋnde̍ŋ lē tɛ̄ɛ̄mbūū nu̍a̍ā nyɔ̄ɔ̍ yɛ̍. Ndu̍yɛ̍ o̍ ko̍ŋ kɔ̍ɔ̍lī, sēndi̍ o̍ sēndi̍ cho̍ o̍ yāu̍wo̍ 
ho̍ō ni᷄ŋ, tōsāa̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā ni̍ mī lā tōl nda̍ chōo̍ ha̍a̍a̍ mbō lo̍ o̍ ko̍ŋ, 
mbō tɛ̄ɛ̄mbu̍u̍ nda̍ mbō bāsu̍ nda̍ tɛ̍ɛ̍ o̍ chi̍e̍ēŋndo̍ chōo̍. 

21Wānāa̍ to̍sā yɔ᷅ŋ wɔ̄ɔ̍ŋ wāā le̍ndo̍o̍ wa̍, sōlīo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ so̍lī nda̍ 
yu̍ŋgu̍la̍ŋ I̍sɔ̄lūɛ̍i̍ tɛ̄ɛ̄ŋ po̍ ni̍, mbō tōsa̍ mī sēndi̍la̍ŋ ndāŋ kpo̍u̍ lā tōl nda̍ chōo̍, 
sēndi̍la̍ cho̍ la᷅ŋ lā pōōnyīāā o̍ yāu̍ lāsāwāa̍ ho̍ō ni᷄ŋ nda̍ŋ, le̍ mī I̍sɔ̄lūɛ̍i̍ya̍a̍ tu̍a̍a̍ ā 
chē māā tāāmāsi̍. 

22“Tē lā sōli̍ Mɛ̄lɛ̄ka̍ dīōm pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī nāāla̍ŋ a̍ kpūndɛ̍lā 
bɛ̄ŋnda̍ŋ lā tōl lɛ̄ŋndē nyāle̍ŋ chōo̍. Chūāūwāā nyāā ma̍māa̍ a̍ wānāā lēkāa̍wa̍a̍ 
fu̍lā ni̍ŋ o̍ lɛ̄ŋīī lēvīlle̍ ni᷄ŋ nda̍, ā hūŋ ni̍ŋ mā hu᷄ŋ chɔ᷅ nyɛ̄ pālāa̍ wa᷅ ni̍ŋ nya̍ chōo̍ o̍ 
sīɔ̄dīi̍ lāchīo̍o̍ ni̍ŋ ndo̍. 

23Lɛ̄ŋnde̍ŋ kpo̍u̍ lē chō vēsā mī lē sīmnu᷄ŋ po̍llo̍. Pōūtā tūūlā bɛ̄ŋnda̍ŋ lā chō le̍ŋ 
hūnɔ̄ɔ̄ chūā kpo̍u̍, ndu̍yɛ̍ a̍ sūŋgbu̍ma̍ īhɛ᷄lla̍ŋ. Lē chō hūnɔ̄ɔ̄ sīmnɔ᷄ŋ na̍a̍ wānā to᷅l 
lɛ̍ nyɛ̄ o̍ nyɛ̄ le̍ wa̍, nāa̍ bīl o̍ bīl vi᷅l lɛ̍ le̍ wa̍. Lē chō hūnɔ̄ɔ̄ ī tāmbu̍ mɛ̄ɛ̍ i̍ yɔ̍nu̍ŋ a̍ 
So̍dɔ̄m, ndu̍yɛ̍ a̍ Kōmo̍o̍lūā, a̍ A̍di̍māā, a̍ Sɛ̄bo̍yīm yɛ̍, chi̍e̍e̍ŋ Mɛ̄lɛ̄ka̍ Ya̍a̍wɛ̄ɛ̄ o̍ 
dɔ̍u̍nu᷄ŋ tu̍mbe̍ a̍ mu̍ŋ o̍ ka̍lā ka̍lā mbo̍ tɛ̄ɛ̄mbūū mu̍ŋ ndo̍ŋ. 

24Wāŋnda̍ o̍ lɛ̄ŋnde̍ ni᷄ŋ kpo̍u̍ ā nyūnā ni̍ŋ āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā he̍ī a̍ 
lɛ̄ŋnde̍ŋ nde᷅ŋ? Vɛ᷅ mbo̍ tūūlū kɔ̄llo̍ ho̍ō a̍ lɛ̄ŋnde̍ŋ nde᷅ŋ?’ 

25O̍ ko̍ŋ, mī wāŋnda̍ ā dīmu̍l nda̍ āā, ‘Ō cho̍ fu̍u̍le̍ Mɛ̄lɛ̄ka̍ ō tōsa̍ he̍ī a̍ nda̍ le̍. 
Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ wāŋnda̍ ha̍ā fi̍nyāā ndāā ma̍māa̍ nda̍ a̍a̍ pi̍ɛ̍īyo̍ 
ō sōli̍ nda̍ o̍ chɛ̄le̍ŋ ni᷄ŋ I̍chi̍pī ve̍, mbo̍ lō o̍ ko̍ŋ mbo̍ yīī kpe̍ma̍a̍ a̍ wāŋnda̍ ha̍ā. Kɛ̍ 
mi̍ wāŋnda̍ ha̍ā ā lō o̍ ko̍ŋ ma̍ tɛ̄ɛ̄mbūū kpe̍ma̍ ko̍ŋ, 

26ma̍ mūli᷄ŋ nyɛ᷅m chēle̍ŋndo̍ŋ sāāŋgīāllo̍, ndu̍yɛ̍ mā sōōlūū mu̍ŋ māā mɛ̄lɛ̄ka̍ā 
nda̍, nyɛ̄m nda̍ a̍a̍ si̍nā bɛ̍ɛ̍ pa̍a̍ndū le̍ wo̍ŋ, ŋ̄ Mɛ̄lɛ̄ka̍ Ya̍a̍wɛ̄ɛ̄ o̍ ku̍u̍na̍ nda̍ māā ā 
so̍o̍lūū mu̍ŋ kpo̍so̍ŋ te̍ wo̍ŋ. 

27Le̍ sābū ko̍ŋ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ lɛ̄ŋnde̍ŋ nde᷅ŋ ni̍, mbo̍ lō o̍ ko̍ŋ 
mbo̍ hāndū lɛ̄ŋnde̍ŋ nde᷅ŋ sēndi̍la̍ cho̍ lā pōōnyīāā o̍ yāu̍ ndɔ̍ lāsāwāa̍ ni᷄ŋ nda̍ŋ 
kpo̍u̍ cho̍o̍. 

28Nyɛ̄ ko̍ŋ to̍sa̍ ni̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ o̍ ka̍lā ka̍lā a̍ wāŋnda̍ ha̍ā. 
O̍ tu̍mbe̍ ka̍lā ka̍lā o̍ dɔ̍u̍nu᷄ŋ ko̍ŋ ndo̍ ni᷄ŋ, mbo̍ lō o̍ ko̍ŋ mbo̍ fāŋā nda̍ ba̍ū o̍ 
lɛ̄ŋnde̍ŋ nde᷅ŋ ni᷄ŋ mbo̍ yɔ̄ŋ nda̍ o̍ lɛ̄ŋndē chēle̍ŋ ni᷄ŋ o̍ chɛ̄le̍ŋ ni᷄ŋ. O̍ chɛ̄lēlēŋ ni᷄ŋ 
nda̍ chō hāū ni̍.’ 

29“Wāŋnda̍ I̍sɔ̄lūɛ̄ī, sɔ̄ɔ̍ŋ sɔ̍ɔ̍ sɔ̍ɔ̍ cho̍ ŋ̄ si̍nā mu̍ŋ pɛ̄ŋgu̍ le̍ wo̍ŋ, mu̍ŋ mu̍ŋ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍ ndu̍ nɔ̍ mu̍ŋ ni̍. Kɛ̍ sāwāla̍ ndɔ̄la̍ o̍ chɔ̍m na̍a̍ la᷅ŋ kpe̍nde̍ke̍le̍ 
la̍ŋ, nda̍ŋ la̍ŋ, na̍a̍ ni̍, a̍ chūāūwāā nāa̍, le̍ na̍a̍ la̍ cho̍ le̍ fɛ̍ɛ̍ŋ fɛ̍ɛ̍ŋ ni̍. Ŋ̄ nɔ̄ mī ŋ̄ wa̍ 
nyɛ̄ la̍ di̍mi̍ wo̍ tōsāa̍ le̍ fɛ̍ɛ̍ŋ a̍ fɛ̍ɛ̍ŋ.” 

Dītɔ̍nɔ̍mii̍̄ 30 

Sɔɔ̄ŋ̍ Is̍ɔl̄ūɛi̍y̍a̍ ā tōsā niŋ̍ le̍ mā mīīŋgu̍ māā pāāndū, ndu̍yɛ ̍a̍ le̍ mī Mɛl̄ɛk̄a̍ dɔū̄ nda̍ sa̍lā wo̍ŋ 
1Mi̍ Mūu̍sē o̍ hi̍a̍ū lāchī a̍ sūɛ̍i̍ āā, “Wāŋnda̍ I̍sɔ̄lūɛ̄ī, I̍ cho̍ nya̍ sɔ̄ɔ̍ŋ sīmī lāchī ŋ̄ 
mūu̍ŋ. Sɔ̄ɔ̍ŋ mu̍ŋ mu̍ŋ cho̍ mu᷅ŋ ni̍. Mɛ̄lɛ̄ka̍ Ya̍a̍wɛ̄ɛ̍ nya̍ sa̍lāa̍ dɔ̄wɔ̄ɔ̍, a̍ Mɛ̄lɛ̄ka̍ 
Ya̍a̍wɛ̄ɛ̍ nya̍ sēndi̍o̍o̍ hāndɔ̄ɔ̍ chōo̍. Sɔ̄ɔ̍ŋ ya̍ I̍ cho̍ nya̍ mu᷅ŋ dīmūllo̍ wo̍ŋ, tē ŋ̄ hu᷄ŋ 
yɔ̄nu᷄ŋ pɛ̍, mī lā hu᷄ŋ wa᷅ o̍ lɛ̄ŋīī lēvīlle̍ ni᷄ŋ o̍ chɛ̄le̍ŋ ni᷄ŋ, lɛ̄ŋīī Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō sɛ̄ŋī ni̍ŋ nya̍ ve̍, o̍ ko̍ŋ nya̍ chō lōōnɔ᷄ŋ a̍ sɔ̄ɔ̍ŋ ya̍ I̍ si̍mi̍ nya̍ mu᷅ŋ 
lāchī wo̍ŋ ni̍. 

2Ndu̍yɛ̍ nya̍ ni̍, a̍ wānā o̍ wāna̍ fu̍lā ni̍ŋ o̍ yu̍ŋgu̍la̍ nyāla̍ŋ chōo̍, tē lā mīŋgi̍ kɔ̄ltā 
nyāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍ pɛ̍, ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ ya̍ I̍ cho̍ 
nya̍ dīmūllo̍ pāa̍le̍ hāūle̍ŋ nde᷅ŋ mī lā tōsa̍ ndu̍ a̍ kɔ̄ltā nyāla̍ŋ ndu̍yɛ̍ a̍ yīya᷄ŋnda̍ 
nyāla̍ŋ kpo̍u̍ pɛ̍, 

3Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō tōsā mī nyɛ̄ o̍ nyɛ̄ ō wa̍ vɛ̄lɛ̄ ō kɛ̄ndɛ̄ a̍ nya̍. Ō 
chō nya̍ īnyīɛ̍ɛ̍ tūīīnɔ᷄ŋ ndu̍yɛ̍ bā o̍ bā o̍ to̍sa̍ ma̍ sɛ̄ŋi᷄ŋ a̍ nya̍ o̍ chɛ̄le̍ŋ ni᷄ŋ, mbō sōli̍ 
nya̍ kpo̍u̍ o̍ lɛ̄ŋīī kēŋ ni᷄ŋ, mbō mīŋgi̍ nya̍ o̍ lɛ̄ŋndē nyāle̍ŋ ni᷄ŋ. 

4Ā yɔ᷄ŋ bɛ̍ɛ̍ mā sɔ̄ɔ̄ŋi̍a̍a̍ nya̍ o̍ chi̍e̍ēŋndo̍ mɛ̄ɛ̄lu̍la̍ŋ pɔ̍, sōlīo̍o̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō sōlī nya̍ lo̍ŋ po̍ ni̍, 

5mbo̍ hīŋ a̍ nya̍ o̍ lɛ̄ŋndē o̍ ke̍ fi̍nyāā nyāā ma̍māa̍ le̍ŋ ni᷄ŋ, mī lā hu᷄ŋ mi̍ŋgī vɛ̄lɛ̄ 
le̍ŋ chūā māā lɛ̄ŋndē nyā. Ndu̍yɛ̍ o̍ ko̍ŋ kɔ̍ɔ̍lī, mbō dɔ̄ū nya̍ vɛ̄lɛ̄ sa̍lā, mī nyɛ̄ o̍ nyɛ̄ 
ō wa̍ ō kɛ̄ndɛ̄ a̍ nya̍, ndu̍yɛ̍ mbō tōsa̍ mī lā kūi̍ ta̍u̍ ta̍u̍ mbō hīōū bɛ̍ɛ̍ mɛ̄ɛ̍ fi̍nyāā 
nyāā ma̍māa̍ nda̍ a̍a̍ ku̍i̍ yɛ̍. 

6Ndu̍yɛ̍ nya̍ ni̍, a̍ wānā o̍ wāna̍ fu̍la̍ o̍ yu̍ŋgu̍la̍ nyāla̍ŋ chōo̍, tōsāa̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ō tōsā ni̍ mī lā nɔ̄ kɔ̄ltā dīāndāā la̍ŋ le̍ mī lā lo̍ o̍ ko̍ŋ mī lā kāāla̍ ndu̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ a̍ kɔ̄ltā nyāla̍ŋ ndu̍yɛ̍ a̍ yīya᷄ŋnda̍ nyāla̍ŋ kpo̍u̍, ko̍ŋ 
to̍sā ni̍ mī lā hīōū lāchī a̍ wāa̍ yōōmū o̍ lɛ̄ŋnde̍ŋ nde᷅ŋ ni᷄ŋ. 

7O̍ ko̍ŋ kɔ̍ɔ̍lī, sēndi̍la̍ cho̍ la᷅ŋ lā pōōnyīāā o̍ yāu̍ lāsāwāa̍ ho̍ō ni᷄ŋ nda̍ŋ ki̍nɛ̍i̍, 
ya̍a̍mɔ̍ɔ̍wa̍a̍ nyāa̍ tu̍l nya̍ yɛ̄le̍ŋ ndu̍yɛ̍ ma̍ wā nya̍ nyɛ̄ pālāa̍ tūsīo̍o̍ chōo̍ wa̍, nda̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō mīŋgī ni̍ŋ nda̍ŋ chōo̍ kpo̍u̍ ni̍. 

8Lā mīīŋgū ni̍ŋ vɛ̍lɛ̄ Mɛ̄lɛ̄ka̍ Ya̍a̍wɛ̄ɛ̍ dīōmndo̍ tūēīyɔ̄ɔ̍, ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ 
nyɛ̄ sāwāla̍ ndɔ̄la̍ŋ lā dīmi̍ le̍ tōsāa̍, sāwāla̍ ya̍ I̍ ke̍ nya̍ la᷅ŋ pāa̍le̍ hāūle̍ŋ nde᷅ŋ nda̍ŋ 
mī lā wa̍ ndu̍ tōsāa̍ kpo̍u̍. 

9Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō nya̍ sa̍lā dɔ̄wɔ̄ɔ̄ o̍ nyɛ̄ o̍ nyɛ̄ ni̍ŋ nya̍ tōsa̍ mī 
dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ nya̍. Ō tōsā ni̍ŋ mī lā sɔ̄la̍ chūāūwa̍ ta̍u̍ ta̍u̍, ndu̍yɛ̍ mī 
chɔ̄lūāā nyāa̍ bɛ̍ɛ̍ ā kūi̍ kūīyo̍ pīla̍ o̍ ko̍ŋ kɔ̍ɔ̍lī, mī lā sɔ̄la̍ nyɛ̄ dīa̍a̍ o̍ chīɔ̄ɔ̄ŋ nyāa̍ŋ 
ni᷄ŋ ta̍u̍ ta̍u̍. Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ vɛ̍lɛ̄ a̍ kɔ̄l kɛ̄ndɛ̄ le̍ nya̍ sɔ̄ɔ̍ŋ kɛ̍ndɔ̍ŋ tōsāllo̍, 
mɛ̄ɛ̍ o̍ wa̍ a̍ kɔ̄l kɛ̄ndɛ̄ a̍ te̍le̍ŋ ko̍ŋ le̍ fi̍nyāā nyāā ma̍māa̍ sɔ̄ɔ̍ŋ kɛ̍ndɔ̍ŋ tōsāllo̍ yɛ̍. 

10Kɛ̍ lā nɔ̄ mī lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm, nyɛ̄ o̍ nyɛ̄ sāwāla̍ ndɔ̄la̍ŋ 
a̍ pɛ̄ɛ̄kūlā ndɔ̄la̍ŋ lā dīmi̍ le̍ tōsāa̍ la̍ cho̍ la᷅ŋ lā pōōnyīāā o̍ yāu̍ lāsāwāa̍ ho̍ō ni᷄ŋ 
nda̍ŋ, mī lā tōsa̍ ndu̍ kpo̍u̍. Lā nɔ̄ mī lā mīŋgi̍ kɔ̄ltā nyāla̍ŋ ndu̍yɛ̍ a̍ yīya᷄ŋnda̍ 
nyāla̍ŋ kpo̍u̍ o̍ ndu̍ lo̍. 

11“Sāwāla̍ ya̍ i̍ cho̍ nya̍ la᷅ŋ kīo̍o̍ pāa̍le̍ hāūle̍ŋ nde᷅ŋ nda̍ŋ, lā cho̍ sa̍wāla̍ ka̍lā ka̍lā 
nya̍ būmba̍ pɛ̄ŋgu̍ si̍nā le̍. Lā cho̍ sa̍wāla̍ nya̍ būmba̍ chūā le̍. 

12Lā cho̍ sa̍wāla̍ wa̍ā chōo̍ cho̍o̍ o̍ fo̍nda᷄ŋ Mɛ̄lɛ̄ka̍a̍ pɔ̍, mī lā dīmi̍ āā, ‘Ō nɛ̄ɛ̍nɛ̍ he᷅l 
lɛ̍ ni̍ŋ cho̍o̍ cho̍o̍ mbō kɔ̍ chu̍ū na̍a̍ la̍ŋ lɛ̄ŋ na̍ŋ, mbō hu᷄ŋ to̍mbōlāl na̍a̍ la̍ŋ, mī ŋ̄ 
tōsa̍ nyɛ̄ la̍ di̍mi̍ wo̍ le̍?’ 

13Lā cho̍ nyɛ᷅ wāā o̍ pēe̍ mɛ̄ŋmā īhɛ᷄llo̍ kɔ̄ŋgɔ̍ɔ̍ o̍ pīlɔ̍ɔ̍, mī lā dīmi̍ āā, ‘Ō nɛ̄ɛ̍nɛ̍ ta᷅ŋ 
yɛ̍ ni̍ŋ pe̍e̍ mɛ̄ŋmā īhɛ᷄llo̍ lēe̍lo̍ō mbō kɔ̍ chu̍ū na̍a̍ la̍ŋ mbō hu᷄ŋ to̍mbōlāl na̍a̍ la̍ŋ 
mī ŋ̄ tōsa̍ nyɛ̄ la̍ di̍mi̍ wo̍ le̍?’ 

14Lā chō nya̍ īkɛ̄i̍ kpɛ̍ɛ̍lūŋ. Lā chō wāŋnda̍ dīmūllo̍ a̍ la̍ŋ o̍kɔ̄ɔ̄. Ndu̍yɛ̍ lā chō nya̍ o̍ 
lākɔ̄l. Le̍la̍ŋ lā tōsa̍ nyɛ᷅ la̍ di̍mu̍l nya̍ wo̍. 

15“Pāa̍le̍ hāūle̍ŋ nde᷅ŋ, I̍ cho̍ nya̍ sɔ̄ɔ̍ŋ sīmī lāchī mī lā hɛ̄li̍ ŋ̄ nya̍ yēēma̍ le̍ hɛ̄līo̍o̍ 
wo̍ŋ. I̍ cho̍ nya̍ sɔ̄ɔ̍ŋ nya̍ tōsā mī lā sɔ̄la̍ dɛ̍nɛ̍ kɛ̍ndɔ̄ɔ̍ wo̍ŋ a̍ sɔ̄ɔ̍ŋ nya̍ tōsā mī lā 
sɔ̄la̍ dɛ̍nɛ̍ pa̍lāa̍ wo̍ŋ sīmī lāchī mī lā hɛ̄li̍. Ndu̍yɛ̍ mī si̍mi̍ vɛ̄lɛ̄ nya̍ sɔ̄ɔ̍ŋ nya̍ tōsā 
mī lā wa̍ yōōmū wo̍ŋ, a̍ sɔ̄ɔ̍ŋ nya̍ tōsā mī lā sɔ̄la̍ pīɔ̍mndo̍ wo̍ŋ lāchī mī lā hɛ̄li̍ vɛ̄lɛ̄. 

16Tē ō wa̍ pɛ̍ mī lā kāāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, mī lā wa̍ o̍ nɛ̄i̍ ndɔ̄ɔ̍ chōo̍, 
o̍ ko̍ŋ kɔ̍ɔ̍lī, mī lā tōsa̍ nyɛ̄ o̍ nyɛ̄ sāwāla̍ ndɔ̄la̍ŋ a̍ pɛ̄ɛ̄kūlā ndɔ̄la̍ŋ lā dīmi̍ le̍ tōsāa̍ 
ndu̍yɛ̍ a̍ nyɛ̄ o̍ nyɛ̄ o̍ di̍mu̍l nya̍, lā chō wā yōōmū, ndu̍yɛ̍ mī lā kūi̍ ta̍u̍ ta̍u̍. O̍ ko̍ŋ 
kɔ̍ɔ̍lī, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chō nya̍ sa̍lā dɔ̄wɔ̄ɔ̄ o̍ lɛ̄ŋndē nya̍ chō kɔ̄la̍ŋ 
bīyɔ̄ɔ̍ mī lē wa̍ lɛ̄ŋndē nyāle̍ŋ ni᷄ŋ. 

17Kɛ̍ tē lā kɛ̄ɛ̍ pɛ̍ Mɛ̄lɛ̄ka̍ Ya̍a̍wɛ̄ɛ̄, mī lā tūi̍i̍ ndu̍ dīōm te̍, mī wāŋnda̍ ā fāŋa̍ nya̍ o̍ 
nɛ̄i̍ ndɔ̄ɔ̍ chōo̍ mā tōsa̍ mī lā mūli̍ŋ nyɛ᷅m chēle̍ŋndo̍ŋ sōōlūūwo̍ ndu̍yɛ̍ mī lā 
sāāŋgīāl mu̍ŋ māā mɛ̄lɛ̄ka̍a̍ nyā pɛ̍, 

18I̍ cho̍ nya̍ sīlāa̍ pāa̍le̍ hāūle̍ŋ nde᷅ŋ kpe̍nde̍ke̍le̍, māā pīɔ̍mndo̍ ndu̍ wa᷅ ni̍ŋ le̍ nya̍ 
ni̍. Lɛ̄ŋndē nya̍ chō le᷅ŋ Chɔ̍ɔ̍dāŋ ndāŋ tāŋɔ̄ɔ̍ mi̍ lā wā le̍ŋ kɔ̄la̍ŋ bīyɔ̄ɔ̍ le̍ŋ, lā vi̍ū o̍ 
lɛ̄ŋndē lēŋ ni᷄ŋ te̍. 

19Sɔ̄ɔ̍ŋ mu᷅ŋ mu̍ŋ ya̍ I̍ si̍mi̍ nya̍ pāa̍le̍ hāūle̍ŋ nde᷅ŋ lāchī ni̍. Mu̍ŋ yɔ̍nūŋ ni̍ māā sɔ̄ɔ̍ŋ 
nya̍ tōsā mī lā sɔ̄la̍ pīɔ̍mndo̍ wo̍ŋ, o̍ ko̍ŋ kɔ̍ɔ̍ī, a̍ sɔ̄ɔ̍ŋ nya̍ tōsā mī Mɛ̄lɛ̄ka̍ dɔ̄ū nya̍ 
sa̍lā wo̍ŋ, a̍ sɔ̄ɔ̍ŋ nya̍ tōsā mī Mɛ̄lɛ̄ka̍ tūsi̍ nya̍ nyɛ̍ pālāa̍ chōo̍ wo̍ŋ. Ndu̍yɛ̍ I̍ si̍m mi̍ 
di̍mūl ha̍la̍a̍ chōo̍ cho̍o̍ a̍ chi̍e̍ēŋndo̍ le̍ mā wa̍ māā se̍i̍yāā nī pāa̍le̍ hāūle̍ŋ nde᷅ŋ, 
māā I̍ si̍mi̍ nya̍ sɔ̄ɔ̍ŋ mu᷅ŋ lāchī le̍ mī lā hɛ̄li̍ ŋ̄ nya̍ yēēma̍ le̍ hɛ̄līo̍o̍ wo̍ŋ. Kɛ̍ ya̍ I̍ cho̍ 
nya̍ dīmūllo̍ le̍ mī lā hɛ̄li̍ sɔ̄ɔ̍ŋ nya̍ tōsā mī lā wa̍ yōōmū wo̍ŋ. Ko̍ŋ to̍sā ni̍ nya̍ ni̍ a̍ 
wānāa̍ fu̍la̍ o̍ pūlālē nyāle̍ŋ chōo̍ wa̍ mā wa̍ yōōmū. 

20Lā kāāla̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ mī lā tūēī ndu̍ dīōm, ndu̍yɛ̍ mī lā wa̍ a̍ 
ndu̍ kpɛ̍ɛ̍lūŋ. Ko̍ŋ to̍sā ni̍, mī lā sɔ̄la̍ yōōmūlā vīlɛ̄īla̍ŋ, mī lā vīōū āchāl o̍ lɛ̄ŋndē 
Mɛ̄lɛ̄ka̍ Ya̍a̍wɛ̄ɛ̄, o̍ chu̍e̍l fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ ni᷄ŋ, nda̍ yɔ̍nūŋ 
ni̍ māā E̍bīlāha᷅m, a̍ Āa̍se̍, a̍ Che̍kɔ̍pū.” 

Dītɔ̍nɔ̍mii̍̄ 31 

A̍ mɛɛ̄ ̍Chɔɔ̄s̍ūāā o̍ mii̍ŋ̍gu̍ o̍ fōōfo̍ Mūu̍sē wo̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē o̍ hīāū lāchī a̍ sūɛ̍i̍ nāa̍ wāŋnda̍ I̍sɔ̄lūɛ̄ī chu̍a̍. 

2Mbo̍ dīmūl nda̍ āā, “I̍ yu̍wa̍. Na̍ŋnde̍e̍ chi̍ŋā ya̍ wɔ̄sīla̍ŋ kɛ̄mɛ̄ a̍ bi̍dīi̍ŋ ni̍. I̍ nɔ̍lā lɛ̍ 
hīŋnɔ᷄ŋndo̍ le̍. Ndu̍yɛ̍ ō fūla̍ o̍ ko̍ŋ kɔ̍ɔ̍lī, Mɛ̄lɛ̄ka̍ Ya̍a̍wɛ̄ɛ̄, o̍ di̍mu̍l la̍ kpe̍nde̍ke̍le̍ 
māā ya̍ I̍ cho̍ Chɔ̍ɔ̍dāŋ nda̍ŋ tāŋɔ̄ɔ̄ le̍. 

3Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍ pi̍la̍ o̍ cho̍ nya̍ īsīsi̍ la̍chi̍ mbō kūɛ̄ a̍ nya̍. Kāa̍la̍ 
cho̍ nya̍ lāchī la̍ŋ kpo̍u̍, ō chō la̍ŋ tɛ̄ɛ̄mbūū mī lā lo̍ o̍ ko̍ŋ mī lā chūa̍ lɛ̄ŋndē ndāle̍ŋ. 

Chɔ̄ɔ̍sūāā, ndu̍ mi̍i̍ŋgū ni̍ŋ nya̍ chīla̍ŋ o̍ fōōfo̍ nūu̍ ni̍ mbō kūɛ̄ a̍ nya̍, mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ yɛ̍. 

4Kāa̍la̍ cho̍ nya̍ lāchī la̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ la̍ŋ tɛ̄ɛ̄mbūū mɛ̄ɛ̍ o̍ to̍sa̍ a̍ Ɔ̍kū nda̍ 
Si̍hɔ̄ŋ, māsāa̍ māA̍mɔ̍lu̍a̍i̍tīi̍ya̍ ŋi̍ɔ̍ɔ̍ŋnda̍ yɛ̍. Māsāā ŋi̍ɔ̍ɔ̍ŋnda̍ ha̍ā, mbo̍ tɛ̄ɛ̄mbūū 
nda̍, ndu̍yɛ̍, mbo̍ tɛ̄ɛ̄mbūū vɛ̄lɛ̄ lɛ̄ŋndē ndāle̍ŋ kpo̍u̍. 

5Kāa̍la̍ cho̍ nya̍ la̍ŋ lāchī la̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ la̍ŋ mālɔ̄ɔ̄ nya̍ o̍ bā. Ndu̍yɛ̍ nyɛ̄ 
o̍ nyɛ̄ ya̍ I̍ di̍mu̍l nya̍ le̍ tōsāa̍ a̍ kāa̍la̍ŋ ndāŋ, ndu̍ nya̍ tōsa̍ a̍ la̍ŋ ni̍. 

6Lā nɔ̍ di̍a̍llūŋ kāla᷄ŋ ndu̍yɛ̍ mī lā sīmu̍l kɔ̄lta̍ŋ yi̍. Lā yɔ᷅ŋ īsīōōŋ le̍ kāa̍la̍ŋ ndāŋ te̍, 
kɔ̄ltā nyāla̍ hi̍i̍lu᷄ŋ le̍ nda̍ le̍. Kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ndu̍ pīla̍ cho̍ 
nya̍ īsīsi̍ la̍chi̍ ni̍ mbō kūɛ̄ a̍ nya̍. Ō wā ni̍ŋ nya̍ mālāa̍ le̍ te̍le̍ŋ o̍ te̍le̍ŋ, ō me᷅l ni̍ŋ 
nya̍ le̍.” 

7O̍ ko̍ŋ kɔ̍ɔ̍lī, mi̍ Mūu̍sē o̍ ve̍e̍lū Chɔ̄ɔ̍sūāā, mbo̍ dīmūl ndu̍ wāŋnda̍ kpo̍u̍ o̍ hɔ̄l āā, 
“Si̍mu̍l kɔ᷅llo̍ ndu̍yɛ̍ mā ve̍sa̍ hɔ̄lla̍. Nu᷄m cho̍ wāŋnda̍ ha̍ā īsīsi̍ la̍chi̍ ni̍ mā bīī 
lɛ̄ŋndē Mɛ̄lɛ̄ka̍ chūe̍l fi̍nyāā ndāā ma̍māa̍ būŋgɛ̄i̍ ī kālā ka̍lā le̍ nda̍ kīo̍o̍ le̍ŋ. Nu᷄m 
cho̍ nda̍ mālā ni̍, mā bīī lɛ̄ŋndē lēŋ. 

8Mɛ̄lɛ̄ka̍ Ya̍a̍wɛ̄ɛ̄, pi̍la̍ o̍ cho̍ nya̍ īsīsi̍ la̍chi̍ mbō kūɛ̄ a̍ nya̍. Ō chō wā a̍ nya̍ la̍tu̍lu̍. 
Ō wā ni̍ŋ nya̍ mālāa̍ le̍ te̍le̍ŋ o̍ te̍le̍ŋ ō me᷅l ni̍ŋ nya̍ le̍. Le̍la̍ŋ yɔ᷅ŋ īsīōōŋ te̍, 
kɛ̄lɛ̄ŋgāāle̍ mā ta̍mbu̍ kɔ̄l.” 

A̍ mɛɛ̄ ̍nda̍ nɔ ̄mā tōmbo̍la̍l Is̍ɔl̄ūɛi̍y̍a̍ sāwāla̍ Mɛl̄ɛk̄a̍ la̍ŋ tē wɔs̄īlā ŋɔm᷄mɛu̍̄ o̍ wɔs̄īlā ŋɔm᷄mɛu̍̄ 
la̍ hio̍̍ū pɛ ̍yɛ ̍

9O̍ ko̍ŋ kɔ̍ɔ̍lī, mi̍ Mūu̍sē o̍ po̍o̍nyīāā sāwāla̍ Mɛ̄lɛ̄ka̍la̍ŋ kpo̍u̍, mbo̍ kē wānāa̍ so̍lī 
sa̍lāla̍ŋ o̍ Mɛ̄lɛ̄ka̍ lo̍ ndu̍yɛ̍ mā kūā vɛ̍lɛ̄ a̍ kɔ̍fū kpe̍ma̍ Mɛ̄lɛ̄ka̍a̍ wa̍, a̍ wāŋ bɛ̄ndūa̍a̍ 
I̍sɔ̄lūɛ̄ī kpo̍u̍. 

10-11Mbo̍ dīmūl nda̍ kpo̍u̍ āā, “O̍ wɔ̄sīlā ŋɔ᷄mmɛ̍ū o̍ wɔ̄sīlā ŋɔ᷄mmɛ̍ū mɛ̄ɛ̄lu̍la̍ŋ, 
bōōndi̍i̍ wāŋnda̍ ā nɔ̄ mā ma᷄l wāŋnda̍ le̍ kūēēla̍ŋ nde̍, lā nɔ̄ mī lā tōmbo̍la̍l 
I̍sɔ̄lūɛ̍i̍ya̍ sāwāla̍ŋ nda᷅ŋ kpo̍u̍ cho̍o̍ cho̍o̍, nda̍ kpo̍u̍ mā tūēī. Tē I̍sɔ̄lūɛ̍i̍ya̍ ā 
chūūŋgi̍āŋ pɛ̍ kpo̍u̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lāchī, o̍ fo̍ndā ndu̍ Mɛ̍lɛ̄ka̍ ō hɛ̄lī 
ni̍ŋ le̍ ndu̍ wāa̍ sōōlūūwo̍ wo̍, le̍ bɔ̄ŋa᷅ŋ lābāfɛ̄i̍ yo̍, a̍ te̍le̍ŋ ko̍ŋ nya̍ nɔ̄ ni̍ mī lā 
tōmbo̍la̍l nda̍ sāwāla̍ŋ ndāŋ mī wānā o̍ wānā tu̍e̍ī. 

12I̍sɔ̄lūɛ̍i̍ya̍ kpo̍u̍, wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ pɔ̄mbɔ̄ ni̍, mīālāa̍ cho̍ 
nya̍ tɛ̄ɛ̄ŋ o̍ chi̍e̍e̍ŋ nyāŋ yɛ̍ yɔ̍ŋ nda̍ ni̍, lā nɔ̄ mī lā chūūŋgi̍a̍a̍ nda̍ kpo̍u̍ na̍a̍ pi᷅lɛ̍, le̍ 
mī wānā o̍ wānā o̍ tu̍e̍ī sāwāla̍ŋ ndāŋ, ndu̍yɛ̍ mā pɛ̄ɛ̄ku̍ le̍ Mɛ̄lɛ̄ka̍ ya̍a̍wɛ̄ɛ̄, Mɛ̄lɛ̄ka̍ 
nyāa̍ bɛ̄ɛ̄le̍ŋ kīo̍o̍, ndu̍yɛ̍ mā tōsa̍ nyɛ̄ o̍ nyɛ̄ sāwāla̍ ndɔ̄la̍ŋ lā dīmi̍ le̍ tōsāa̍ o̍ nɛ̄ī 
sa̍kpōo̍ chōo̍. 

13Mɛ̄ɛ̍ o̍ nɛ̄īyo̍ ho̍ō ni᷄ŋ chūāā nyāa̍ cho̍ nya̍ tɛ̄ɛ̄ŋ nda̍ a̍ si̍nā a̍ sāwāla̍ŋ ndāŋ o̍kɔ̄ɔ̄ 
le̍ wa̍ ā nɔ̄lā mā tūēī sāwāla̍ŋ ndāŋ mā pɛ̄ɛ̄ku̍ le̍ wāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ 
bɛ̄ɛ̄le̍ŋ kīo̍o̍ o̍ lɛ̄ŋndē nya̍ chō le᷅ŋ Chɔ̍ɔ̍dāŋ nda̍ŋ tāŋɔ̄ɔ̍ mi̍ lā wā le̍ŋ kɔ̄la̍ŋ bīyɔ̄ɔ̍ 
le̍ŋ ni᷄ŋ le̍ te̍le̍ŋ o̍ te̍le̍ŋ.” 

Nyɛ ̄mɛɛ̄l̄āā Mɛl̄ɛk̄a̍ Ya̍a̍wɛɛ̄ ̄o̍ dim̍u̍ Mūu̍sē le̍ tōsāa̍ wo̍ 
14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, “A̍ nɔ̍ lɛ̍ te̍le̍ŋ bɔ̍ɔ̍ le̍ wāa̍ 
yōōmū le̍. Le̍la̍ŋ, ve̍e̍lu̍ Chɔ̄ɔ̍sūāā, nya̍ ŋi̍ɔ̍ɔ̍ŋ mī lā hīŋ o̍ Tɛ̍ndīi̍ nya̍ bīī bɔ᷅ŋa᷅ŋnda̍ŋ 
ndo̍ ni᷄ŋ, mī hu̍ŋ yu̍lu̍ ndu̍ le̍ mbō wa̍ I̍sɔ̄lūɛ̍i̍ya̍ chīla̍ŋ.” O̍ ko̍ŋ mi̍ Mūu̍sē nda̍ 
Chɔ̄ɔ̍sūāā a̍ ku̍ā o̍ Tɛ̍ndīi̍ lābɔ̄ŋa᷅ŋndo̍ ni᷄ŋ. 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ nda̍ o̍ yu̍mbu̍ yu̍mbu̍ i̍kpu̍ŋgbāa̍ ni᷄ŋ, 
o̍ Tɛ̍ndīi̍ ko̍ŋ ni᷄ŋ. Ma̍ chā mi̍ yu̍mbu̍ yu̍mbu̍ īkpūŋgbāa̍ o̍ tūāl o̍ tɛ̍ndɛ̄i̍yo̍ sōndōo̍. 

16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Mūu̍sē āā, “Ō bēndu̍ lɛ̍ a̍ te̍le̍ŋ te̍, mā 
hu̍ŋ wu᷅ mā ko̍ma̍l fi̍nyāā nūm a̍ ma̍māa̍. Ndu̍yɛ̍ fāŋa᷄ŋ ŋ̄ chō wo̍, wāŋnda̍ ha̍ā ā 
chō fāŋa᷄ŋ o̍ nɛ̄i̍ nūu̍ chōo̍ mā mūli̍ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ 
ndā, nyɛ̄m wāŋnda̍ o̍ lɛ̄ŋndē nda̍ chō kɔ̄la̍ŋ ni᷄ŋ nde̍ŋ ā sōōlūū wo̍ŋ. Ā chō ya̍ kɛ̄ɛ̄, 
mā lo̍ o̍ ko̍ŋ mā tɛ̄ɛ̄mbu̍u̍ kpe̍ma̍ ya̍ I̍ yi̍i̍ a̍ nda̍ wo̍. 

17A̍ te̍le̍ŋ ko̍ŋ ya̍ Mɛ̍lɛ̄ka̍ chō tu̍mbe̍ dɔ̍u̍nɔ᷄ŋ a̍ nda̍ o̍ ka̍lā ka̍lā mī ma̍l nda̍ o̍ bā 
ndāa̍ chōo̍ ni̍. I̍ cho̍ hɔ̄lāā nīa̍a̍ fāŋā o̍ nda̍lo̍, ndu̍yɛ̍ mī to̍sa̍ mā tɛ̄ɛ̄mbu̍u̍ nda̍. 
Kpūndɛ̍lā bɔ̄ɔ̍ bɔ̍ɔ̍ la̍ ko̍māl ni̍ŋ nda̍ a̍ te̍le̍ŋ ko̍ŋ. O̍ ko̍ŋ kɔ̍ɔ̍lī, nda̍ pi̍la̍ chō īchāli̍ 
mā dīmi̍ āā, ‘Kpūndɛ̍la̍ŋ ndāŋ lā cho̍ na̍a̍ fu̍u̍ ko̍māllo̍ le̍, Mɛ̄lɛ̄ka̍ nāa̍ ō chō lɛ̍ na̍a̍ 
tɛ̄ɛ̄ŋ te̍.’ 

18Ndu̍yɛ̍ I̍ cho̍ nda̍ mālɔ̄ɔ̄ wa̍ŋ wa̍ŋ a̍ te̍le̍ŋ ko̍ŋ, fo̍ndōle̍, le̍ yɔ̄ŋ wɔ̄ɔ̍ŋ nda̍ tōsa̍ wo̍, 
le̍ kɛ̄ɛ̄ nda̍ kɛ̄ɛ̍ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā wo̍ŋ. 

19Le̍la̍ŋ, po̍o̍nyi̍a̍a̍ cho̍ndi̍i̍ ya̍ I̍ cho̍ nu̍m he̍ī hūnɔ̄ɔ̄ chɔ̄m nde̍, mā pɛ̍ɛ̍ku̍ I̍sɔ̄lūɛ̍i̍ya̍ 
ndi̍. Ndu̍yɛ̍ to̍sa̍ mā wa̍ ndi̍ sōlīo̍o̍, le̍ mī chōnde̍i̍ he̍ī ī wa̍ se̍ī nī, na̍a̍ nda̍ā tɛ̍ɛ̄ŋ. 

20Lɛ̄ŋndē ya̍ I̍ cho̍ le᷅ŋ kɔ̄la̍ŋ a̍ nda̍ le̍ŋ, lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ 
mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ le̍ cho̍ ni̍. Lɛ̄ŋnde̍ŋ nde᷅ŋ 
ya̍ I̍ chu̍e̍l fi̍nyāā ndāā ma̍māa̍ būŋgɛ̄i̍ sīndɛ̄ ī kālā ka̍lā ni̍ māā I̍ cho̍ nda̍ le̍ŋ kē. Kɛ̍ 
tē I̍ ku̍ɛ̄ a̍ wāŋnda̍ ha̍ā o̍ lɛ̄ŋnde̍ŋ nde᷅ŋ ni᷄ŋ pɛ̍, mā kɔ̍ wa᷅ dīo̍o̍ mɛ̄ɛ̍ nda̍ yēēmā yɛ̍, 
ndu̍yɛ̍ mā chēlūl pɔ̍ŋ pɔ̍ŋ pɛ̍, wāŋnda̍ ha̍ā ā chō ya̍ kɔ̄ɔ̍ mūlūl mā mūli̍ŋ nyɛ᷅m 
chēle̍ŋndo̍ŋ sōōlūūwo̍, ndu̍yɛ̍ mā sāāŋgīāl mu̍ŋ māā mɛ̄lɛ̄ka̍a̍ nda̍. Ā chō ya̍ kɛ̄ɛ̄, 
ndu̍yɛ̍ mā tɛ̄ɛ̄mbu̍u̍ kpe̍ma̍ ya̍ I̍ yi̍i̍ a̍ nda̍ wo̍. 

21A̍ te̍le̍ŋ ko̍ŋ, kpūndɛ̍lā bɔ̄ɔ̍ bɔ̄ɔ̍ la̍ ko̍māl ni̍ŋ nda̍, a̍ sɔ̄ɔ̍ŋ pa̍lāŋ chēle̍ŋ. Tē 
kpūndɛ̍lā lāŋ lā wa̍ nda̍ kōmāllo̍ pɛ̍, a̍ sɔ̄ɔ̍ŋ pa̍lāŋ mu᷅ŋ, chōnde̍i̍ he̍ī ndi̍ wa᷅ ni̍ŋ 
se̍īle̍ŋ le̍ nya̍ ni̍. Kāni̍ fo̍ndōle̍, chōnde̍i̍ he̍ī chūāā ndāā ma̍māa̍ bɛ̍ɛ̍ ā pu̍ɛ̍ɛ̍nūŋ ni̍ŋ 
ndi̍ le̍. Ndu̍yɛ̍ mi̍ chē bɛ̍ɛ̍ I̍ ku̍e̍ wɔ̍ bɛ̍ɛ̍ a̍ nda̍ o̍ lɛ̄ŋndē lēŋ ni᷄ŋ te̍ ni̍, kɛ̍ I̍ si̍nā ni᷅ŋ 
bɛ̍ɛ̍ nyɛ᷅ nda̍ tūu̍ le̍ tōsāa̍ wo̍.” 

22O̍ ko̍ŋ kɔ̍ɔ̍lī, mi̍ Mūu̍sē o̍ po̍o̍nyīāā chōndi̍i̍ Mɛ̄lɛ̄ka̍ dīmu̍l ndu̍ ke̍ŋ nde̍ pāa̍le̍ le̍ŋ, 
ndu̍yɛ̍ mbo̍ pɛ̄ɛ̄kū I̍sɔ̄lūɛ̍i̍ya̍ ndi̍ pāa̍le̍ pi᷅lɛ̍ lē lēŋ. 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā, po̍ Nu᷅ŋ ndo̍ āā, “Si̍mu̍l kɔ᷅llo̍ 
yi̍ ndu̍yɛ̍ mā ve̍sa̍ hɔ̄lla̍. Nu᷄m cho̍ wāŋnda̍ ha̍ā īsīsi̍ la̍chi̍ ni̍ mā kūɛ̄ a̍ nda̍ o̍ lɛ̄ŋndē 
ya̍ I̍ chu̍e̍l nda̍ būŋgɛ̄i̍ ī kālā ka̍lā le̍ ndā kīo̍o̍ le̍ŋ ni᷄ŋ. Ndu̍yɛ̍ I̍ cho̍ wā a̍ nya̍ la̍tu̍lu̍.” 

24Mi̍ Mūu̍sē o̍ chi̍ī sāwāla̍ Mɛ̄lɛ̄ka̍ la̍ŋ pōōnyīāā kpo̍u̍ o̍ yāu̍ lāsāwāa̍ ni᷄ŋ, chɔ̍ŋ o̍ 
kāndɔ᷄ŋndo̍ mbo̍ fūūlūū o̍ mɛ̄ɛ̄lu̍la̍ŋ ndi̍. 

25Mɛ̄ɛ̍ o̍ chi̍i̍ la̍ŋ pōōnyīāā, mbo̍ dīmūl Li̍va̍īya̍, ā nda̍ a̍a̍ ku̍ā a̍ kɔ̍fu̍ kpe̍ma̍ Mɛ̄lɛ̄ka̍a̍ 
wa̍ āā, 

26“Lā bīi̍ ya̍u̍ lāsāwāa̍ ho̍ō, mī lā kɛ̄si̍ ndu̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ īkɛ̄i̍, 
Mɛ̄lɛ̄ka̍ nyāa̍. Yāu̍ lāsāwāa̍ ho̍ō, ō nɔ̄ mbō wa̍ kɔ̍fū kōŋ īkɛ̄i̍ lo̍ŋ. Ndu̍ cho̍ wā se̍īyo̍ 
le̍ nya̍ ni̍. 

27Kāni̍ fu̍u̍le̍, I̍ si̍nā māā wānāa̍ si̍mu̍l Mɛ̄lɛ̄ka̍ wa̍ nya̍ chō ni̍, ndu̍yɛ̍ mi̍ lā wā 
wānāā bōlīī kālāā bɛ̄ndū. I̍ cho̍ yo̍o̍mū, mi̍ wa᷅ nya̍ tɛ̄ɛ̄ŋ, lā chō Mɛ̄lɛ̄ka̍ Ya̍a̍wɛ̄ɛ̍ 
sīmūllo̍, tē I̍ vi᷅ ni᷅ŋ pɛ̍, le̍nde̍ bɛ̍ɛ̍ nya̍ hīāū ndu̍ ni̍ŋ si̍mūl. 

28Lā vēēlu̍ wa᷅ŋ bɛ̄ndūa̍a̍ cho̍ yu̍ŋgu̍la̍ I̍sɔ̄lūɛ̍i̍la̍ŋ kpo̍u̍ bo᷅lle̍ŋ nda̍ nāa̍ pi᷅lɛ̍ a̍ wānāā 
bɛ̄ndūa̍a̍ I̍sɔ̄lūɛ̄ī, mī hu̍ŋ di̍mūl nda̍ nyɛ̍ cho̍ ya̍ o̍ sōndō wo̍. Ndu̍yɛ̍ I̍ cho̍ ha̍la̍a̍ 
chōo̍ cho̍o̍ di̍mūl a̍ chi̍e̍ēŋndo̍ mā wa̍ se̍īya̍ le̍ dīōmndā ya̍ I̍ cho̍ nda̍ dīmūl la̍ŋ. 

29Kāni̍ fu̍u̍le̍, I̍ si̍nā māā tē I̍ vi᷅ dɔ̍ɔ̍ pɛ̍, nya̍ wāŋnda̍ I̍sɔ̄lūɛ̄ī, lā chō fāŋa᷄ŋ o̍ nɛ̄i̍ tōnya̍ 
ya̍ I̍ chɔ̍m nya̍ le̍ wāa̍ chōo̍ wo̍ chōo̍, mī lā mūli̍ŋ sɔ̍ɔ̍ŋ wɔ̍ɔ̍ŋndo̍ŋ tōsāa̍. Lā chō 
mūli᷄ŋ sɔ̍ɔ̍ŋ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍ŋ tōsāa̍ o̍ ko̍ŋ, mī lā tōsa̍ mī Mɛ̄lɛ̄ka̍ 
ō dɔ̄ɔ̄nu᷄ŋ tu̍mbe̍ a̍ nya̍ ndu̍yɛ̍ mī sɔ̄ɔ̍ŋ dɛ̍nɛ̍ pa̍lāŋ bɛ̄ndo̍ŋ ŋ̄ kōma̍l nya̍.” 

Chōndii̍ ̍Mɛl̄ɛk̄a̍ dīmu̍l Mūu̍sē le̍ mbō pōōnyia̍̍a̍ ve̍ 
30O̍ ko̍ŋ kɔ̍ɔ̍lī, mi̍ Mūu̍sē o̍ ve̍e̍lū I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍, le̍ mbō chɔ᷄m nda̍ chōndi̍i̍ 
Mɛ̄lɛ̄ka̍ ō dīmu̍l ndu̍ māā ō pōōnyi̍a̍a̍ ve̍. Mbo̍ lō o̍ ko̍ŋ, mbo̍ tōmbōlāl nda̍ 
dīōmnda̍ wa̍ o̍ chōnde̍i̍ he̍ī ni᷄ŋ nda̍ŋ kpo̍lo̍to̍to̍, chɔ̍ŋ o̍ kāndɔ᷄ŋndo̍ mbo̍ fūūlūū o̍ 
mɛ̄ɛ̄lu̍la̍ŋ di̍, nda̍ kpo̍u̍ mā yāŋ ni᷅la̍ŋ. Chōndi̍i̍ ke̍ŋ wa̍ he̍ī ni̍ āā, 

Dītɔ̍nɔ̍mii̍̄ 32 

1“Ha̍la̍a̍ a̍ chi̍e̍ēŋndo̍ lā ya᷄ŋ ya̍ nīla̍ŋ. Lā ya᷄ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄, mī lā tūēī nyɛ̄ 
ya̍ I̍ cho̍ dīmī wo̍. 

2Mbɔ̄ māā pɛ̄ɛ̄kūlā nīla̍ŋ lā dēli̍ wa᷅ŋnda̍ o̍ lānī mɛ̄ɛ̍ pīɔ̍ɔ̍ ō dēlī nu̍a̍ā yɛ̍, Mbɔ̄ māā 
dīōmndā nīla̍ŋ lā chūchu̍ŋ wa᷅ŋnda̍ o̍ lānī mɛ̄ɛ̍ mɔ᷄mndo̍ ō chūchūŋ nu̍a̍ā yɛ̍. Lā 
chūchu̍ŋ wa᷅ŋnda̍ o̍ lānī mɛ̄ɛ̍ pīɔ̄ɔ̄ yu̍u̍yu̍u̍ wo̍ ō chūchūŋ nu̍a̍ā o̍ bīl pūīyāā tɛ̍ɛ̍ tɛ̍ɛ̍ 
wo̍ chōo̍ yɛ̍. Lā dēli̍ wa᷅ŋnda̍ o̍ lānī mɛ̄ɛ̍ pīɔ̍ɔ̍ ō sīā nu̍a̍ā o̍ tɔ̄lɔ̄ɔ̄lā pūīyāā la̍ŋ chōo̍ 
yɛ̍. 

3I̍ cho̍ wāŋnda̍ dīmūl a̍ mɛ̄ɛ̍ dīōla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ lā chō lā bɛ̄ndū yɛ̍. Wāŋnda̍ 
lā sāŋga̍la̍ Mɛ̄lɛ̄ka̍ nyāa̍ māā ō chō ō bɛ̄ndū. 

4“Ndu̍ chō pōū kpo̍o̍wa̍ bɛ̍ndōo̍ ni̍. Ndu̍yɛ̍ wa̍lta̍ ndɔ̄la̍ŋ lā chō sa̍kpō. Ndu̍yɛ̍ ō chō 
sa̍kpō o̍ nɛ̄ī o̍ nɛ̄ī ni̍ŋ. Mɛ̄lɛ̄ka̍ lo᷅ o̍ lēdīōm, ndu̍yɛ̍ o̍ to̍sā yɔ᷅ŋ wɔ̄ɔ̍ŋ te̍ wo̍ o̍ cho̍ ni̍. 
Mɛ̄lɛ̄ka̍ cho̍ sa̍kpō wo̍ cho̍ ni̍, o̍ to̍sā la̍ka̍fā o̍ lāka̍fā le̍ wo̍. 

5Wāŋnda̍ ā kɛ̄ɛ̍ wāa̍ sa̍kpō a̍ ndu̍, Ndu̍yɛ̍ ā cho̍ lɛ̍ chūāūwāā ndɔ̄ le̍, fo̍ndōle̍, le̍ mɛ̄ɛ̍ 
nda̍ kɛ̄ɛ̍ wāa̍ sa̍kpō ndu̍ o̍ hɔ̄l lɛ̍. Wānāā hūīyāa̍ wāŋnda̍ ha̍ā ā chō ni̍, ā sēndu̍ le̍. 

6Kɛ̄ndɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l nya̍ ve̍, kɛ̄ndɛ̄ī ke̍ŋ nya̍ mīŋgu̍l ndu̍ he̍ī ni̍, nya̍ 
dīɔ̄mnda̍ ha̍ā, nya̍ si̍nā ha̍ā nyɛ̄ o̍ nyɛ̄ le̍ wa̍? 

Ō cho̍ Mɛ̍lɛ̄ka̍ le̍ cho̍ fi̍nyā nyā, wāna̍ to̍o̍si̍a̍a̍ nya̍, ndu̍yɛ̍ mbo̍ sīīŋgūū nya̍ ŋ̄wāŋ 
te̍? 

7“Lā lōōnu̍ŋ ndɔ̍ a̍ pālɛ̍i̍ māsīndɛ̄i̍. Lā yīya̍ŋ ndɔ̍ a̍ wɔ̄sīla̍ hi̍o̍ū la̍ŋ. Lā nyūna̍ wɔ̍ 
wa̍nāa̍ ve̍lū nya̍ wa̍, ā chō nya̍ chɔ̄m nyɛ̍ yɔ̍nu̍ŋ ndo̍. Lā nyūna̍ wɔ̍ bɛ̍ndūāā 
māsīndīa̍a̍, ā chō nya̍ chɔ̄m sɔ̄ɔ̍ŋ yɔ̍nu̍ŋ a̍ te̍le̍ŋ ko̍ŋ ndo̍ŋ 

8Mɛ̄lɛ̄ka̍ nɔ̍ kpāāyāa̍ kpo̍u̍ wo̍, mbo̍ lō o̍ ko̍ŋ mbo̍ pīɔ̄ū kāa̍la̍ŋ lɛ̄ŋnde̍ kpɛ̍ kpɛ̍. Mbo̍ 
lō o̍ ko̍ŋ mbo̍ pīɔ̄ū wāŋndā chīe̍e̍ya̍ a̍ su̍u̍la̍ŋ le̍nde̍ mbo̍ kɛ̄sī nda̍ o̍ fo̍ndāŋnda̍ŋ 
le̍nde̍ kpɛ̍ kpɛ̍, mi̍ lēkāa̍ o̍ lēkāa̍ le̍ nɔ᷅ mɛ̄lɛ̄ka̍ nda̍ nda̍ hɛ̄li̍ wo̍, ndu̍yɛ̍ mbo̍ yāmbū 
nda̍ pɛ̄ŋgu̍la̍ŋ tɛ̄ɛ̄ŋ le̍nde̍ kpɛ̍ kpɛ̍. 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo̍ o̍ ko̍ŋ, mbo̍ chūā wāŋnda̍ I̍sɔ̄lūɛ̄ī māā ndu̍ ndu̍ a̍ ndūa̍a̍ 
cho̍ ka̍ŋ ni̍. Mbo̍ chūā yu̍ŋgu̍ Che̍kɔ̍pū ko̍ŋ māā nda̍ cho̍ nyɛ̄m ndɔ̍ŋ ŋ̄ki̍ɔ̍ɔ̍ŋ ni̍. 

10“Wāŋnda̍ I̍sɔ̄lūɛ̄ī a̍ wa̍ bālɔ̄ɔ̍ o̍ po̍llo̍ ni᷄ŋ, O̍ fo̍ndāŋ kpa̍nda̍ma̍la̍ŋ bɛ̍ndōo̍, nāa̍ 
wānā se̍e̍lūŋ nyɛ᷅ o̍ nyɛ̄ le̍ mɛ̄ɛ̍ hūēīye̍ mi̍ ī wā hɔ̄ŋndo̍ wa̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ 
o̍ ko̍ŋ mbo̍ sāālu᷄ŋ nda̍ lo̍ŋ. Mbo̍ māndā nda̍ mbo̍ bīī nda̍ nyɛ̄ kɛ̄ndɛ̄ kɛ̍ndɛ̄, 
māndāa̍ nda̍ mɛ̄ɛ̍ o̍ ma̍ndā nu̍a̍ā hɔ̄ltē ndɔ̄le̍ ku̍lu̍le̍ŋ yɛ̍. 

11Mɛ̄ɛ̍ kōwɔ̍ɔ̍ ō bīī nu̍a̍ā chūāūwāā ndūa̍a̍, māndāa̍ nda̍ nyɛ̄ kɛ̄ndɛ̄ kɛ̍ndɛ̄ yɛ̍, le̍nde̍ 
o̍ bi̍ī nda̍ ni̍. Tē ō bīī pɛ̍, ō tāŋgu̍l wāa̍ŋndē ndɔ̄le̍ŋ ō kūūmbu̍ŋ chu̍a̍u̍wāā ndūa̍a̍ 
chōo̍ o̍ wāa̍ŋndē lēŋ ni᷄ŋ. Tē ā hɛ̄lu᷄ŋ pɛ̍ le̍ dēlɔ̄ɔ̍, ō tōl a̍ kūmba᷅ŋndā ndɔ̄la̍ŋ fɛ̍ɛ̄ o̍ 
kɔ̍ sa̍a̍līāā nda̍ ō kūɛ̄ a̍ nda̍. 

12Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ si̍m wānāā ndūa̍a̍ lāchī ni̍ mbo̍ kūā a̍ nda̍. Mɛ̄lɛ̄ka̍ 
o̍ mɛ̄lɛ̄ka̍ che̍le̍ŋ ō māla̍ ndu̍ lākɔ̄ a̍ nda̍ le̍. 

13“Mbo̍ kūā a̍ nda̍ na̍a̍ te̍māā bɛ̄ndūa̍a̍ o̍ chi̍e̍ēŋndo̍ ni᷄ŋ, ndu̍yɛ̍ ma̍ kɔ̍ di̍ō tɔ̄lɔ̄ɔ̄lā 
wāā o̍ fo̍ndāŋ ko̍ŋ. O̍ pōūta̍ŋ tɛ̄ɛ̄ŋ nda̍ so̍lī li̍a̍a̍ŋ ni̍. O̍ ko̍ŋ kɔ̍ɔ̍lī, yɔ̄mīī ndɛ̄i̍ ɔ̄li̍fīi̍ve̍ 
o̍ pōūta̍ŋ bɛ̍ɛ̍ wūlɔ̄ɔ̍. 

14Nāūwāā ndāa̍ a̍ chūīŋāā ndāa̍ ā wa̍ nda̍ nɔ̍nu̍a̍ŋ kīo̍o̍ ta̍u̍ ta̍u̍. Nda̍ nda̍ a̍a̍ nɔ̍ sāā 
che̍lu̍lɛ̍i̍ya̍a̍ kɛ̍ndɛ̄ kɛ̍ndīa̍a̍, ā chūīŋnda̍, a̍ nāūwa̍, O̍ ko̍ŋ kɔ̍ɔ̍lī, a̍ wi̍tīi̍ŋ kɛ̍ndɛ̄ 
kɛ̍ndɛ̄ŋ bɛ̄ndo᷄ŋ, ndu̍yɛ̍ a̍ mūɛ̄īmā kɛ̄ndɛ̄ kɛ̍ndīa̍ŋ ni̍. 

15“Mi̍ wāŋnda̍ I̍sɔ̄lūɛ̄ī a̍ su᷅l sūllo̍ pīla̍. Kɛ̍ ma̍ lō o̍ ko̍ŋ ma̍ sīmūl Mɛ̄lɛ̄ka̍. Ma̍ chēlūl 
pɔ̍ŋ pɔ̍ŋ ndu̍yɛ̍ ma̍ yɔ̄nu᷄ŋ pi̍mbi̍li̍ŋ pi̍mbi̍li̍ŋ bɛ̍ndū a̍ nyɛ̄ dīāā nda̍ wa̍ dīo̍o̍ wo̍. 

16Ma̍ lō o̍ ko̍ŋ ma̍ kɛ̄ɛ̄ Mɛ̄lɛ̄ka̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍a̍ nda̍. O̍ ko̍ŋ, mi̍ Mɛ̍lɛ̄ka̍ mūli᷄ŋ nda̍ pāŋālāa̍. Ma̍ tōsā mi̍ Mɛ̄lɛ̄ka̍ ō dūāūnu᷄ŋ 
tu̍mbe̍ a̍ nda̍ a̍ sɔ̄ɔ̍ŋ wɔ̍ɔ̍ŋ nda̍ wa̍ tōsāa̍ wo̍ŋ, sɔ̄ɔ̍ŋ Mɛ̄lɛ̄ka̍ tu᷄l yɛ̄le̍ŋ tūl bɛ̄ndōo̍ 
wo̍ŋ. 

17Yɔ̄ŋi̍ nda̍ a̍a̍ so̍li̍ sa̍lāla̍ŋ o̍ Mɛ̄lɛ̄ka̍ kpe̍e̍kpe̍i̍yo̍ lo̍ yɛ̍, o̍ nyi̍nāā yɛ̍ yi̍a̍a̍ lo̍ nda̍ a̍a̍ 
so̍lī sa̍lāla̍ŋ ni̍ māā mɛ̄lɛ̄ka̍a̍ ndā. Mɛ̄lɛ̄ka̍a̍ sɛ̄nɛ̄īyāā nda̍ sāālu̍ŋ nda̍, ā fi̍nyāā ndāā 
ma̍māa̍ nda̍ a̍a̍ so̍o̍lūū bɛ̍ɛ̍ le̍ wa̍, nda̍ nda̍ a̍a̍ so̍o̍lūū ni̍. 

18Mi̍ lā lō o̍ ko̍ŋ mi̍ lā mūlūl pōū kpo̍o̍wa̍ bɛ̍ndōo̍ kɔ̄ɔ̍, o̍ si̍mnu᷄ŋ fi̍nyā nyā wo̍. 
Mɛ̄lɛ̄ka̍ ve̍lū nya̍ kɛ̍sɛ̍ kɛ̍sɛ̍ wo̍ mi̍ ā lō o̍ ko̍ŋ mi̍ lā kɛ̄ɛ̄ ndu̍. 

19“Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ che᷅ he̍ī, mi̍ chē bɛ̍ɛ̍ chūāā ndūa̍a̍ nda̍ chō ni̍, kɛ̍ le̍ kɔ̄l 
nda̍ tɛ̄ɛ̄mbu̍u̍ ndu̍ wo̍, mbo̍ kɛ̄ɛ̄ nda̍ o̍ vīōlɔ̄ɔ̍ ni᷄ŋ māā ā cho̍ lɛ̍ chūāūwāā ndɔ̄ le̍. 

20Mi̍ Mɛ̄lɛ̄ka̍ lō o̍ ko̍ŋ mbo̍ dīmī āā, ‘I̍ cho̍ nda̍ hɔ̄lte̍ŋ fāŋā chōo̍ ba̍ū, mī che᷅ wɔ̄ 
mɛ̄ɛ̍ mɛ̄ɛ̄lu̍la̍ ndāla̍ŋ lā wā ni̍ŋ yɛ̍. Kāni̍ fo̍ndōle̍, wāŋnda̍ ha̍ā ā cho̍ wa̍nāā sa̍ndu̍ 
le̍, ā cho̍ chu̍a̍u̍wāā wānā dɔ̍ū tīīnda᷄ŋ o̍ nda̍ ni᷄ŋ te̍. 

21Ma̍ lō o̍ ko̍ŋ ma̍ mūli᷄ŋ nyɛ᷅m fo̍ndō fo̍ndo̍ŋ sōōlūūwo̍ māā mɛ̄lɛ̄ka̍a̍ ndā, O̍ ko̍ŋ, 
ma̍ tōsā mi̍ mu̍li᷄ŋ nda̍ pāŋālāa̍, ndu̍yɛ̍ mi̍ du̍a̍u̍nu᷄ŋ tu̍mbe̍ a̍ nda̍. Le̍la̍ŋ, I̍ cho̍ tōsā 
mī kāa̍le̍ cho̍ nyɛ᷅ o̍ nyɛ̄ kpo̍so̍ŋ te̍ le̍ŋ lē tōsa̍ mī nda̍ wāŋnda̍ I̍sɔ̄lūɛ̄ī a̍ mu̍li̍ŋ nde̍ŋ 
pāŋālāa̍. I̍ cho̍ tōsā mī kāa̍le̍ si̍nā nyɛ᷅ o̍ nyɛ̄ le̍ le̍ŋ lē tōsa̍ mī nda̍ wāŋnda̍ I̍sɔ̄lūɛ̄ī a̍ 
dɔ̍u̍nu᷄ŋ tu̍mbe̍. 

22I̍ dɔ̍u̍nu᷄ŋ tu̍mbe̍ a̍ nda̍ o̍ ka̍lā ka̍lā. Tu̍mbe̍ ya̍ I̍ dɔ̍u̍nu᷄ŋ a̍ nda̍ wo̍ ō chō māchūāā 
mɛ̄ɛ̍ yīŋndē wūle̍ wu᷅le̍le̍ bɛ̍ndūle̍ŋ lē sāndū nu̍a̍ā yɛ̍, yīŋnde̍ tɛ̍ɛ̍mbūū ni̍ŋ nda̍, mī 
lē lūɛ̄ī chi̍e̍e̍ pīɔ̍m di̍ a̍ nda̍ tɛ̄ɛ̄mbūūwo̍ le̍ŋ, yīŋnde̍ cho̍ chi̍e̍ēŋndo̍ tɛ̄ɛ̄mbūū a̍ tɔ̄lɔ̄ɔ̄ 
o̍ tɔ̄lɔ̄ɔ̍ cho̍ lēni᷄ŋ nde̍ŋ. Chīyūŋ lūāŋūŋ bɛ̄ndo᷄ŋ ŋ̄ si᷄m chōo̍ wo̍ŋ bɛ̍ɛ̍ kpo̍u̍ yīŋndē 
lēŋ lē chō mu̍ŋ tɛ̄ɛ̄mbūū, le̍ŋ le̍ yɔ̍nūŋ ni̍ māā tu̍mbe̍ ya̍ I̍ dɔ̍u̍nu᷄ŋ ndo̍. 

23“ ‘I̍ cho̍ nda̍ sɔ̄ɔ̍ŋ pa̍lāŋ bɛ̄ndo̍ŋ dēŋgēlā chōo̍, mī vi̍i̍ vi̍i̍ nda̍ a̍ chīŋɔ̍ma̍ nīa̍ŋ. 

24I̍ cho̍ tōsā mī yīa̍a̍ŋ mā bīī nda̍, ndu̍yɛ̍ mī tu̍si̍ nda̍ nāā dīāllūŋ tūūwo̍ chōo̍ mā 
sɔ̄la̍ pīɔ̍mnda̍ŋ. Nāālā wɔ̄ɔ̍ŋ wɔ̄ɔ̍ŋndā bɛ̄ŋnda̍ŋ lā chō nda̍ bīyɔ̄ɔ̄ mā sɔ̄la̍ 
pīɔ̍mnda̍ŋ. I̍ cho̍ vīsīāā bīyāa̍ yɔ̄ŋ mā chīŋa̍la᷅ŋ nda̍, ndu̍yɛ̍ mī to̍sa̍ mī kɛ̄ūwāā 
wɔ̄ɔ̍ŋ wɔ̄ɔ̍ŋāā bɛ̄ndūa̍a̍ ā lɔ̄ɔ̄vi̍a̍a̍ nda̍. 

25Chūā pīāāndū ni̍, chūā lāāndū ni̍, wānā la̍nɔ̍ ni̍, chɛ̄lɛ̄kpɛ̍ le̍nde̍ ni̍, bɛ̄ndū yūū ni̍, 
ā wā ni̍ŋ nda̍ dīūwo̍ o̍ bɛ̍ɛ̄la̍ŋ a̍ mɔ̄ɔ̄ŋ fāŋndo̍ŋ, O̍ ko̍ŋ kɔ̍ɔ̍lī, mī sīōōŋīī bɛ̄ndūe̍i̍ ī 
dīu̍ ā bɔ̄ɔ̍ bɔ̍ɔ̍ chi̍ɛ̍īla̍ŋ ni᷄ŋ. 

26Ya̍ i̍i̍ di̍mi̍ māā I̍ cho̍ nda̍ sɛ̄ŋī o̍ fo̍ndāŋndā la̍nda̍ŋ la̍nda̍ŋ nda̍ŋ, mī ya̍ i̍i̍ to̍sa̍ 
wānā o̍ wānā ndu̍ o̍o̍ yi̍ya̍ŋ ndɛ̍ bɛ̍ɛ̍ a̍ nda̍ o̍kɔ̄ɔ̄ le̍. 

27Kɛ̍ mi̍ yi̍ya̍ŋ māā tē I̍ to̍sa̍ ke̍ŋ pɛ̍, ya̍a̍mɔ̍ɔ̍wa̍a̍ ndāa̍ ā wā ndi̍ sīnā pɛ̄ŋgu̍ o̍ nɛ̄ī 
che᷅le̍ŋ ni᷄ŋ yɛ̍. Ā wa̍ dīmī māā nda̍ ye᷅m wānāā nīa̍a̍ ni̍, māā ō cho̍ ya̍ Mɛ̍lɛ̄ka̍ 
Ya̍a̍wɛ̄ɛ̄ le̍ to̍sa̍ ndi̍ le̍.’ 

28“Wāŋnda̍ I̍sɔ̄lūɛ̄ī a̍ cho̍ ka̍a̍le̍ nɔ̍ kɔ̄l kālu̍ le̍. 

A̍ nɔ̍ si̍nā pɛ̄ŋgu̍ o̍ sīnā pɛ̄ŋgu̍ le̍. 

29Tē nda̍ a̍a̍ wa̍ wānāā kɔ̄l kālu̍ pɛ̍, ā wa̍ nyɛ̍ yɔ̍nu̍ŋ nda̍ wo̍ sīnā pɛ̄ŋgu̍, ndu̍yɛ̍ ā 
wa̍ sīnā nyɛ̍ yɔ̍nūŋ ni̍ŋ nda̍ o̍ mɛ̄ɛ̄lu̍la̍ŋ ndo̍. 

30Tē ō cho̍ ko̍ŋ te̍, vɛ̄ɛ̍nɛ̍ wāŋndo̍ ndu̍ pīlɛ̍, ō nɔ̄lā yɛ̍ mbō yēm wāŋnda̍ wāa̍ ō pīlɛ̍? 
Vɛ̄ɛ̍nɛ̍ wāŋnda̍ nda̍ ŋi̍ɔ̍ɔ̍ŋ ā yām yɛ̍ wāŋnda̍ wāa̍la̍ŋ tɔ̍? Ī yɔ̍nūŋ te̍, mɛ̄ɛ̍ mī wānāā 
nda̍ yēm ka̍ŋ nda̍ wāna̍ cho̍ nda̍ māndāa̍ māā pōū kpo̍o̍wa̍ bɛ̍ndū wo̍ ō pīsi̍ nda̍. 
Mɛ̄ɛ̍ mbō wa̍ māā Mɛ̄lɛ̄ka̍ Ya̍a̍wɛ̄ɛ̄ ndu̍ ma̍l wānāā nda̍ yēm ka̍ŋ nda̍ ya̍a̍mɔ̍ɔ̍wa̍a̍ 
ndāa̍ o̍ bā ni̍. 

31Kāni̍ fu̍u̍le̍, ya̍a̍mɔ̍ɔ̍wa̍a̍ ye᷅m ha̍ā I̍sɔ̄lūɛ̍i̍ya̍ wa̍, wāna̍ cho̍ nda̍ māndāa̍ māā pōū 
kpo̍o̍wa̍ wo̍, ō nɔ̍ kpa̍a̍yā māā pōū kpo̍o̍wa̍ nāā bɛ̍ndōo̍ le̍. Ya̍a̍mɔ̍ɔ̍wa̍a̍ nāa̍ bɛ̍ɛ̍ 
kɛ̍sɛ̍ kɛ̍sɛ̍ ā sīnā he̍ī. 

32Ya̍a̍mɔ̍ɔ̍wa̍a̍ nāa̍ ā chō māchūāā māā yɔ̄mīī mākīle̍pīi̍ye̍, ī nda̍ tɔ̄l o̍ chīɔ̍ɔ̍ŋ ni᷄ŋ 
So̍dɔ̄m a̍ Kōmo̍o̍lūā ve̍. Kīle̍pīi̍ma̍ nda̍ŋ mā lōlɛ̍i̍ kpa̍li̍ ndu̍yɛ̍ tē wānā de᷅ ma̍ŋ pɛ̍, 
wūo̍o̍ ŋ̄ wū ni̍. 

33Mūɛ̄īmā nda̍ tōōsīāā a̍ kōmɔ̄ɔ̄ kīle̍pīi̍ya̍ŋ māŋ nda̍ŋ, mɛ̄ɛ̍ yɛ̍īmā kɛ̄ūwo̍ mā chō 
nu̍a̍ā yɛ̍, le̍nde̍ ma̍ cho̍ ni̍, mɛ̄ɛ̍ yɛ̍īmā yɛ̍lɔ̄ɔ̍ mā dīī nu̍a̍ā yɛ̍, le̍nde̍ ma̍ di̍ī ni̍. 

34“Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ lo̍o̍nu̍ŋ a̍ nyɛ̄ ya̍a̍mɔ̍ɔ̍wa̍a̍ ndūa̍a̍ ā tōsa̍ wo̍. 

Ō chō chūmndo̍ le̍ te̍le̍ŋ kpe̍e̍kpe̍i̍yo̍ le̍ mbō hu᷄ŋ tu̍sī nda̍ nyɛ̄ pālāa̍ chōo̍. 

35Ya̍ Mɛ̍lɛ̄ka̍ ya̍ mi̍ŋgī ma̍a̍ ni̍. I̍ cho̍ nda̍ hūnɔ̄ɔ̄ nyɛ̄ pālāa̍ tūsī chōo̍, le̍ nyɛ̄ nda̍ tōsa̍ 
wo̍. O̍ lēpīlɛ̍ ni᷄ŋ kpe̍, ā chō sīɛ̄ɛ̄lā mī pēlo̍ŋ ŋ̄ fāŋa̍ŋ nda̍ ba̍ū. Te̍le̍ŋ kpūndɛ̍lā yɛ̍ 
yɛ̍la̍ŋ lā chō nda̍ kōmāllo̍, ō chō ni᷅ŋ kpɛ̍ɛ̍lūŋ, ō bēndu̍ lɛ̍ ni̍ŋ ti᷅ŋ te̍. 

36Tē Mɛ̄lɛ̄ka̍ Ya̍a̍wɛ̄ɛ̄ o̍ che᷅ pɛ̍ māā kpāāya̍ wānāā ndūa̍a̍ ō chūu̍, 

ō chō wānāā ndūa̍a̍ chīīndīāā. Wānāa̍ so̍o̍lūū ndu̍ wa̍ ō chō nda̍ īnyīɛ̍ɛ̍ tūīīnɔ᷄ŋ, tē 
ō chē pɛ̍ māā ā nɔ̍ wa̍nā o̍ wa᷅na̍ ma̍la̍ nda̍ le̍. 

37Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānāā ndūa̍a̍ nyūnā āā, ‘Mɛ̄lɛ̄ka̍a̍ nya̍ wa̍ ha̍ā pīɛ̄īyo̍ wa̍, 
ā nya̍ a̍a̍ yi̍ya̍ŋ ha̍ā māā nda̍ cho̍ pōū kpo̍o̍wa̍ bɛ̍ndōo̍ le̍ nya̍ māndāa̍ ni̍ wa̍, 
kūɛ̍ɛ̍nɛ̍ nda̍ chō yɛ̄? 

38Mɛ̄lɛ̄ka̍ā nyāa̍ ha̍ā, tē nya̍ a̍a̍ di̍ī chɔ̄lūa̍a̍ le̍ sa̍lāla̍ŋ sōlīo̍o̍ o̍ nda̍ lo̍ pɛ̍, chūɛ̄īmā 
chɔ̄lūāā kāŋ, mā kɛ̄ndɛ̄ kɛ̍ndīa̍ŋ, ma̍ŋ nya̍ a̍a̍ so̍lī sa̍lāla̍ŋ o̍ nda̍ lo̍ ni̍, O̍ ko̍ŋ kɔ̍ɔ̍lī, 
mī nya̍ a̍a̍ so̍li̍ vɛ̄lɛ̄ mūɛ̄īya̍ŋ sa̍lāla̍ŋ o̍ nda̍ lo̍. Vɛ᷅ ni̍ko̍ mɛ̄lɛ̄ka̍a̍ nyāā ka̍ŋ ā ma̍lā 
nya̍ le̍? Ā chɔ᷄ŋ ni̍ko̍ wa̍, ā māla̍ nya̍. Ā hu᷄ŋ ni̍ko̍ ā hu᷄ŋ chi̍i̍ndīāā nya̍. 

39“ ‘Kɛ̄ lā hīŋ chɔ̄ māā ya̍ Mɛ̄lɛ̄ka̍, ya̍ pīlɛ̍ kpe̍ cho̍ ni̍, māā mɛ̄lɛ̄ka̍ chēle̍ŋ ō cho̍ o̍ 
ya̍ kɔ̍ɔ̍lī le̍. Ya̍ Mɛ̍lɛ̄ka̍ I̍ nɔ̍ kpāāyāa̍ mī di̍ī ndu̍yɛ̍ I̍ nɔ̍ kpāāyāa̍ mī mi̍ŋgi̍ yōōmū. I̍ 
nɔ̍ kpāāyāa̍ mī yɔ̍ŋu̍l, ndu̍yɛ̍ I̍ nɔ̍ kpāāyāa̍ mī si̍ŋgi̍ vɛ̄lɛ̄. Ndu̍yɛ̍ tē I̍ di̍mi̍ le̍ wānā o̍ 
wānā nyɛ̍ pālāa̍ tūsī chōo̍ pɛ̍, wānā cho̍ mbō sōli̍ wānā ko̍ŋ ya̍ o̍ bā, mbō bāŋa̍ ndu̍ 
le̍. 

40I̍ he̍e̍lu̍ bāa̍ o̍ ha̍la̍ mi̍ ti̍a̍ŋnu᷄ŋ. Ha̍a̍a̍ ya̍ Mɛ̍lɛ̄ka̍ mi̍ wa᷅ yōōmū le̍ fɛ̍ɛ̍ŋ fɛ̍ɛ̍ŋ, 

41I̍ cho̍ mūɛ̄ī nīi̍ fāŋnde̍ yīkpā mī ī lūɛ̄ī ŋɛ̍le̍ ŋɛ̍le̍. I̍ cho̍ ndi̍ chūā ka̍ū, le̍ wāŋnda̍ 
yāmɛ̍i̍ kīlūllo̍, mī tu̍si̍ nda̍ nyɛ̄ pālāa̍ chōo̍ a̍ ndi̍. Mɛ̄ɛ̍ mī mi̍ŋgu̍l ya̍a̍mɔ̍ɔ̍wa̍a̍ nīa̍a̍ 
māa̍. Wānāa̍ tu̍l la̍ lēyɛ̄ wa̍, mɛ̄ɛ̍ mī mi̍ŋgu̍l nda̍ māa̍ ko̍ŋ. 

42Chīŋɔ̍ma̍ nīa̍ŋ mā chō hūnɔ̄ɔ̄ dīūwɔ̄ɔ̄ wa᷅ŋ a̍ kōo̍ma̍ nda̍ŋ. Mūɛ̄ī ni̍i̍ fāŋnde̍ ī chō 
hūnɔ̄ɔ̄ vīsīŋ nda̍ŋ dīo̍. 

A̍ cho̍ bɛ̍ɛ̍ o̍ chɛ̄le̍ŋ ni᷄ŋ nda̍, I̍ cho̍ nda̍ hūnɔ̄ɔ̄ dīū. Kōo̍ma̍ wānāā ya̍ I̍ di̍ū ni̍ŋ nda̍ 
mā kūā ni̍ŋ ko̍ŋgi̍la̍ŋ lɛ̄ŋ. Ya̍a̍mɔ̍ɔ̍wa̍a̍ nɔ̍ ha̍ā sīɛ̄īyu̍ŋ vi̍lɛ̄ɛ̄ŋ bɛ̄ndo̍ŋ nda̍, I̍ cho̍ 
hūnɔ̄ɔ̄ nda̍ bōlle̍ kīlī.’ 

43“Wāŋnda̍ o̍ lɛ̄ŋnde̍ ni᷄ŋ, lā sāŋga̍la̍ wa̍nāa̍ Mɛ̄lɛ̄ka̍ Ya̍a̍wɛ̄ɛ̄ wa̍. Ya̍a̍mɔ̍ɔ̍wa̍a̍ di̍u̍ 
bu̍ɛ̍i̍yāā ndūa̍a̍ wa̍, Mɛ̄lɛ̄ka̍ mīŋgu̍l ya̍a̍mɔ̍ɔ̍wa̍a̍ ka̍ŋ māa̍. 

Ō tūsi̍ ya̍a̍mɔ̍ɔ̍wa̍a̍ ndūa̍a̍ nyɛ̄ pālāa̍ chōo̍. 

Ō ma᷄l I̍sɔ̄lūɛ̍i̍ya̍ le̍ yɔ̄ŋndā wɔ̄ɔ̍ŋndā nda̍ tōsa̍ la̍ŋ, ndu̍yɛ̍ mbo̍ dīndī lɛ̄ŋndē 
ndāle̍ŋ.” 

44O̍ ko̍ŋ kɔ̍ɔ̍lī, mi̍ Mūu̍sē chu̍ā Chɔ̄ɔ̍sūāā po̍ Nu᷅ŋ ndo̍ ma̍ kūā I̍sɔ̄lūɛ̍i̍ya̍ lāchī. Mi̍ 
Mūu̍sē o̍ lo᷅ o̍ ko̍ŋ, mbo̍ tōmbōlāl I̍sɔ̄lūɛ̍i̍ya̍ dīōmnda̍ wa̍ o̍ chōnde̍i̍ he̍ī ni᷄ŋ nda᷄ŋ 
kpo̍lo̍to̍to̍, chɔ̍ŋ o̍ kāndɔ᷄ŋndo̍ mbo̍ fūūlūū o̍ mɛ̄ɛ̄lu̍la̍ŋ di̍, I̍sɔ̄lūɛ̍i̍ya̍ kpo̍u̍ mā yāŋ 
ni᷅la̍ŋ. 

Dīōmndā sīlāālā mɛɛ̄l̄āālā Mūu̍sē o̍ dim̍u̍l Is̍ɔl̄ūɛi̍y̍a̍ la̍ŋ 
45Mɛ̄ɛ̍ Mūu̍sē o̍ chi̍i̍ I̍sɔ̄lūɛ̍i̍ya̍ dīōmnda̍ŋ ndāŋ tōmbōlāl kpo̍u̍, 

46mbo̍ dīmūl nda̍ āā, “Dīōmndā ya̍ I̍ di̍mu̍l nya̍ la᷅ŋ pāa̍le̍ hāūle̍ŋ nde᷅ŋ nda̍ŋ, lā 
kɛ̍si̍ŋ nda̍ŋ o̍ lākɔ̄l ndu̍yɛ̍ mī lā tōsa̍ nyɛ̄ o̍ nyɛ̄ la̍ di̍mi̍ le̍ tōsāa̍. Lā dīmu̍l chu̍a̍a̍ 
nyāa̍ dīōmnda̍ŋ ndāŋ le̍ mī nda̍ bɛ̍ɛ̍ a̍ hi̍o̍ū lāchī a̍ nyɛ̄ o̍ nyɛ̄ sāwāla̍ Mɛ̄lɛ̄ka̍ la̍ŋ 
ndāŋ lā dīmi̍ le̍ tōsāa̍. 

47Sāwāla̍ŋ ndāŋ lā cho̍ di̍ōmndā fo̍ndō fu̍u̍ le̍, la̍ŋ la̍ cho̍ yōōmūlā nyāla̍ŋ ni̍. Lā 
tōsa̍ nyɛ᷅ o̍ nyɛ̄ sāwāla̍ŋ ndāŋ lā dīmi̍ le̍ tōsāa̍, ko̍ŋ to̍sā ni̍ mī lā vīōū yōōmū o̍ 
lɛ̄ŋndē nya̍ chō le᷅ŋ kɔ̄la̍ŋ chūa̍a̍ Chɔ̍ɔ̍dāŋ le̍e̍lōo̍ le̍ŋ ni᷄ŋ.” 

48O̍ pāa̍le̍ pi᷅lɛ̍lē lēŋ chōo̍ kpe̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē āā, 

49“Kɔ̍ o̍ pēmbūŋ A̍ba̍lūīmndo᷄ŋ, o̍ lɛ̄ŋndē Mo̍wa̍bīle̍ŋ nde᷅ŋ ni᷄ŋ na̍ŋ, Chɛ̄lu̍i̍kō i̍kɛ̍i̍, 
mā kɔ̍ he᷅l o̍ Pēmbīī Ni̍bɔ̄ve̍ cho̍o̍, mā mɛ̄ɛ̄nda̍ŋ lɛ᷅ŋndē Ke̍nāŋnde̍ŋ kɔ̄ɔ̄lī kɔ̄ɔ̄lī 
kpo̍u̍, lɛ̄ŋndē ya̍ I̍ cho̍ I̍sɔ̄lūɛ̍i̍ya̍ kīo̍o̍ nyɛ̄ ndā le̍ŋ. 

50Hēlɔ̄ɔ̄ ŋ̄ chō o̍ pēmbīī kēŋ chōo̍ wo̍, a̍ cho̍ lɛ̍ tōlɔ̄ɔ̄ le̍, lo̍ŋ ŋ̄ chō wu᷄ ni̍, mā kūɛ̄ nāa̍ 
fi̍nyāā nūm a̍ ma̍māa̍ ā kūɛ̄ wa̍, mɛ̄ɛ̍ E̍lɔ̄ŋ bɛ̍ nūm o̍ vi᷅ o̍ Pēmbīī Hɔ̍ɔ̄ve̍ mbo̍ kūā 
nāa̍ fi̍nyāā ndūāā ma̍māa̍ ā kūɛ̄ wa̍ yɛ̍. 

51Le̍ sa̍bū he̍ī ī chō yɔ̄nɔ᷄ŋndo̍ cho̍ ni̍, le̍ mɛ̄ɛ̍ nya̍ sōli̍ ya̍ dīōm, nya̍ E̍lɔ̄ŋ bɛ̍ nūm 
I̍sɔ̄lūɛ̍i̍ya̍ o̍ hɔ̄l lɛ̍. Mɛ̄ɛ̍ nya̍ fūūlu̍u̍ Mɛ̍lu̍i̍bā, le̍ hūnɔ̄ɔ̍ Ka̍dɛ̍sī chi̍e̍e̍, o̍ lɛ̍ŋndē po̍lte̍ŋ 
ni᷄ŋ, nāa̍ mɛ̄ŋnda̍ŋ mā fūla̍ o̍ pōūwo̍ ni᷄ŋ le̍ mī wāŋnda̍ ā ko᷄l la̍, lā ke̍ ya̍ lēbɛ̄ɛ̄ 
I̍sɔ̄lūɛ̍i̍ya̍ o̍ hɔ̄l lo̍ŋ, mī lā chɔ᷄m I̍sɔ̄lūɛ̍i̍ya̍ māā Mɛ̄lɛ̄ka̍ dīāndāa̍ le̍ ya̍ I̍ cho̍ le̍. 

52Le̍la̍ŋ, lɛ̄ŋndē ya̍ I̍ cho̍ le᷅ŋ I̍sɔ̄lūɛ̍i̍ya̍ kɔ̄la̍ŋ kīo̍o̍ le̍ŋ, ā chō le̍ŋ chɔ̄ kɔ̄ɔ̄lī kɔ̄ɔ̄lī pɛ̍ɛ̍ŋ 
a̍ lēhɔ̄l, kɛ̍ a̍ lu̍e̍ī le̍ni̍ŋ te̍.” 

Dītɔ̍nɔ̍mii̍̄ 33 

Mūu̍sē o̍ dɔu̍̄ wāŋnda̍ Is̍ɔl̄ūɛi̍ ̍sa̍lā 
1O̍ ko̍ŋ kɔ̍ɔ̍lī, lɔ̍ɔ̍ pa̍ mi̍ Mūu̍sē, wāna̍ Mɛ̄lɛ̄ka̍a̍ ō wu᷄, mbo̍ dūāū I̍sɔ̄lūɛ̍i̍ya̍ sa̍lā. 

2Mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ fu̍la̍ o̍ Pēmbīī Sa̍a̍nāīve̍ chōo̍ mbo̍ hūŋ. 

Ō fūla̍ I̍dɔ̄m mbo̍ wā hūnɔ̄ɔ̍ mɛ̄ɛ̍ pāa̍le̍ŋ lē fūlā nu̍a̍ā īdīi̍ mī lē wa̍ hēlɔ̄ɔ̍ sɛ̍ɛ̄ bɛ̄ndū 
yɛ̍. Pa̍ŋgēle̍ ndɔ̄ɔ̍ ō chō dīōndɔ̄ɔ̍ kpe̍e̍kpe̍i̍ fūlāa̍ o̍ Pēmbīī Pa̍lūāŋnde̍ chōo̍. 

Ō hīŋ a̍ ki̍i̍la̍a̍ ndūa̍a̍ kɔ̄ɔ̄lī o̍ wāa̍la̍ŋ ni᷄ŋ, ndu̍yɛ̍ mi̍ yīŋndē wūle̍ wu᷅le̍le̍ bɛ̍ndūle̍ŋ 
lē wā ndu̍ o̍ bā kɛ̄ndɔ̄ɔ̍. 

3Tōnya̍ kpe̍e̍kpe̍i̍, Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ wānāā ndūa̍a̍. Wānāā ndūa̍a̍ cho̍ le̍ ndu̍ 
wa̍ kpo̍u̍, ō chō nda̍ māndāa̍ le̍ te̍le̍ŋ o̍ te̍le̍ŋ. Le̍ he̍ī, nda̍ kpo̍u̍ ā chō ndu̍ 
tūndɔ᷄ŋndo̍ o̍ lābɛ̄ŋgu̍ ni̍ŋ mā sōōlūū ndu̍, ndu̍yɛ̍ mā yāŋ ni᷅la̍ŋ o̍ sīlālā ndɔ̄la̍ŋ. 

4-5Mɛ̄ɛ̍ nya̍ wāŋnda̍ I̍sɔ̄lūɛ̄ī a̍ chu̍u̍ŋgi̍āŋ kpo̍u̍ na̍a̍ pi᷅lɛ̍, lātūlu̍ a̍ wānāa̍ cho̍ nya̍ 
bōlle̍ŋ nda̍, mi̍ ya̍ Mūu̍sē lo᷅ o̍ ko̍ŋ mi̍ ke᷅ nya̍ sāwāla̍ Mɛ̄lɛ̄ka̍ la̍ŋ, la̍ cho̍ la᷅ŋ nyɛ̄m 
ki̍ɔ̍ɔ̍ŋ le̍ kāa̍le̍ nāāle̍ I̍sɔ̄lūɛ̍i̍le̍ŋ nda̍ŋ. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ si̍mnu᷄ŋ 
Ma̍sā bɛ̍ndōo̍ le̍ na̍a̍ I̍sɔ̄lūɛ̍i̍ya̍ kpo̍u̍.” 

6Mi̍ Mūu̍sē o̍ ka̍ndū ni̍ko̍ I̍sɔ̄lūɛ̍i̍ya̍ sa̍lāa̍ dɔ̄wɔ̄ɔ̍ a̍ yu̍ŋgu̍la̍ŋ, mbo̍ kāndū a̍ yu̍ŋgu̍ 
Lūbɛ᷅ŋ ndo̍. Mbo̍ dūāū nda̍ sa̍lā āā, “Mbɔ̄ māā Mɛ̄lɛ̄ka̍ tōsa̍ yu̍ŋgu̍ nyāa̍ ō ki̍o̍lū o̍ 
chi̍e̍ēŋndo̍ chōo̍ le̍ fɔ̍. Kɛ̍ ndu̍yɛ̍ vɛ̍lɛ̄, mbō māā lā wa᷅ fāŋgā o̍ yu̍ŋgu̍ nyāa̍ chōo̍ le̍ 
fɔ̍.” 

7O̍ ko̍ŋ kɔ̍ɔ̍lī, mbo̍ dūāū vɛ̄lɛ̄ yu̍ŋgu̍ Chu̍dā wo̍ sa̍lā, mbo̍ dīmī āā, “Ōo̍ Mɛ̄lɛ̄ka̍ 
Ya̍a̍wɛ̄ɛ̄, tu̍e̍i̍ pi̍ɛ̍īle̍ yu̍ŋgu̍ Chu̍dā wo̍. To̍sa̍ a̍ sa̍bū, mā mīīŋgu̍ yu̍ŋgu̍la̍ I̍sɔ̄lūɛ̍i̍la̍ŋ 
lā pīlɛ̍la̍ŋ chōo̍ Mɛ̄lɛ̄ka̍. Ke̍ nda̍ dīāllūŋ kāla᷄ŋ Mɛ̄lɛ̄ka̍ le̍ mā sɔ̄ŋga̍ mā chīɔ̍u̍ 
yōōmūlā ndāla̍ŋ. Ma̍la̍ nda̍ mā yēm ya̍a̍mɔ̍ɔ̍wa̍a̍ ndāa̍ Mɛ̄lɛ̄ka̍.” 

8O̍ ko̍ŋ kɔ̍ɔ̍lī, mbo̍ pīɛ̄ī Mɛ̄lɛ̄ka̍ le̍ yu̍ŋgu̍ Li̍va̍īyo̍ mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄, 
yu̍ŋgu̍ Li̍va̍īyo̍, yu̍ŋgu̍ nu̍m ŋ̄ kāāla̍ wo̍, nda̍ ŋ̄ ke̍ nyɛ̄m nu̍m cho̍ le̍ nu̍m dīōmndo̍ 
nyūnāa̍ wo̍ŋ ni̍, mu̍ŋ yɔ̍nūŋ ni̍ māā Yu̍lūīm a̍ Tu̍mīm. Ma̍ lō o̍ ko̍ŋ ma̍ tɔ̄ɔ̄nda᷄ŋ 
wa᷅ŋnda̍ ha̍ā o̍ fo̍ndāa̍ dīōla̍ŋ āā, Ma̍sāā le̍ mā si̍na̍ wānāā su̍u̍ nda̍ chō wa̍. Ma̍ 
chīŋa̍la᷅ŋ nda̍ kɛ̍sɛ̍ kɛ̍sɛ̍ o̍ pēēla̍ pɔ̍mbɔ̄la̍ŋ Mɛ̍lu̍i̍bā le̍ mā chē tīīnda᷄ŋ ndāa̍ o̍ nūm 
ni̍ŋ. 

9Mi̍ wāŋnda̍ ha̍ā ā tūsi᷄ŋ o̍ dīōm nūmndo̍ bɛ̄ŋgu̍, ndu̍yɛ̍ kpe̍ma̍ ŋ̄ yīi̍ a̍ nda̍ wo̍, ma̍ 
lō o̍ ko̍ŋ ma̍ hīāū lāchī a̍ wāa̍ o̍ kpe̍ma̍ ko̍ŋ bɛ̄ŋgu̍. Ma̍ chūā dīōm nūmndo̍ a̍ kpe̍ma̍ 
ko̍ŋ nyɛ̄ kpe̍e̍kpe̍i̍, mbo̍ hīāū bɛ̍ɛ̍ mɛ̄ɛ̍ nda̍ chūa̍ fi̍nyāā ndāa̍, kɛ̄lɛ̄ŋgāā kālāa̍ ndāa̍ 
kɛ̄lɛ̄ŋgāā bɛ̄ndāā ndāa̍ ɔ̄ɔ̄ pɔ̄mbūāā ndāa̍ kɛ̄lɛ̄ŋgāā yēmāa̍ ndāa̍, kɛ̄lɛ̄ŋgāā 
chūāūwāā ndāā vi̍a̍lāa̍ yɛ̍. 



475 

 

 
Kisi Bible Quick 

© 2013 Bible Society in Liberia. 
 

 
 

 

10Wāŋnda̍ ha̍ā, nda̍ pɛ̍ɛ̍kū wa᷅ŋnda̍ I̍sɔ̄lūɛ̍i̍ sāwāla̍ nu̍mnda̍ŋ a̍ pɛ̄ɛ̄kūlā nūmnda̍ŋ 
ni̍. Nda̍ lu̍ām nyɛ᷅m chūŋ kɛ̄ndɔ̍ŋ o̍ nūmndo̍ ni̍, ndu̍yɛ̍ mā sōlī vɛ̍lɛ̄ sa̍lālā lūāmāā 
la̍ŋ o̍ ma̍āŋ nūmndo̍ chōo̍. 

11Le̍la̍ŋ ke̍ wa᷅ŋnda̍ ha̍ā kpāāyāa̍ Mɛ̄lɛ̄ka̍ Ya̍a̍wɛ̄ɛ̄. Hi̍ni̍ kɔ᷅l a̍ wa̍li̍ wāŋnda̍ ha̍ā ā 
chō tōsāa̍ wo̍ Mɛ̄lɛ̄ka̍. Tɛ̍ɛ̍mbu̍u̍ ya̍a̍mɔ̍ɔ̍wa̍a̍ ndāa̍ mā to̍sa̍ fɛ̍ɛ̍ŋ a̍ fɛ̍ɛ̍ŋ ā si̍mūl lɛ̍ 
nda̍ le̍.” 

12O̍ ko̍ŋ kɔ̍ɔ̍lī, mi̍ Mūu̍sē o̍ du̍a̍ū vɛ̄lɛ̄ yu̍ŋgu̍ Bɛ̍ŋnja̍mīŋ ndo̍ sa̍lā, mbo̍ dīmī āā, 
“Yu̍ŋgu̍ Bɛ̍ŋnja̍mīŋ ndo̍, yu̍ŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ wo̍ o̍ cho̍ ni̍. Mbɔ̄ māā 
yu̍ŋgo̍o̍ ho̍ō ā hīo̍u̍ la̍chi̍ a̍ wānɔ᷄ŋndo̍ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ nyɛ̄ o̍ nyɛ̄ yɔ̍nūŋ 
a̍ nda̍ le̍ fɔ̍. Kāni̍ fo̍ndōle̍, Mɛ̄lɛ̄ka̍ chō nda̍ māndāa̍ le̍ te̍le̍ŋ o̍ te̍le̍ŋ. Wānāā Mɛ̄lɛ̄ka̍ 
Ya̍a̍wɛ̄ɛ̄ o̍ ka̍a̍la̍ wa̍ wāŋnda̍ ha̍ā ā chō ni̍, ā chō māchūāā Mɛ̄lɛ̄ka̍ o̍ bā mɛ̄ɛ̍ wānā 
bi̍ī nu̍a̍ā chɛ̄lɛ̍kpɛ̍ le̍ndōo̍ o̍ bāla̍ŋ chōo̍ yɛ̍.” 

13O̍ ko̍ŋ kɔ̍ɔ̍lī, mi̍ Mūu̍sē o̍ du̍a̍ū yu̍ŋgu̍ Chōo̍si̍ɔ̍ɔ̍ sa̍lā, mbo̍ dīmī āā, “Mbɔ̄ māā 
Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ lɛ᷅ŋndē wāŋnda̍ ha̍ā sa̍lā, mbō tōsa̍ mī mɔ᷄mndo̍ ō wa̍ 
chūchɔ̄ɔ̍ o̍ tɔ̄lɔ̄ɔ̄lā ndāla̍ŋ chōo̍ o̍ ko̍ŋ kɔ̍ɔ̍lī, mī mɛ̄ŋnda̍ŋ mā būli̍ lɛ̄ŋ le̍ tɔ̄lɔ̄ɔ̄lā 
ndāla̍ŋ pɔ̄ɔ̄līa̍a̍ fɔ̍. 

14Mbɔ̄ māā wāŋnda̍ ha̍ā ā wa̍ ko̍mɔ̄ɔ̄lā kɛ̄ndɛ̄ kɛ̍ndɛ̄la̍ŋ kēndīo̍o̍ o̍ chīɔ̄ɔ̄ŋ nda᷄ŋ 
ni᷄ŋ, kōmɔ̄ɔ̄lā pāa̍le̍ŋ lē tōsā mī lā na᷄ŋ nāŋɔ̄ɔ̄ bɛ̄ndōo̍ la̍ŋ, la̍ wa᷅ di̍u̍wɔ̄ɔ̍ ī pāŋgu̍ o̍ ī 
pāŋgu̍ la̍ŋ. 

15Mbɔ̄ māā yɔ̄mīī ndɛ̄i̍ ku̍a̍mɛ̄i̍ o̍ pēmbūŋ nda̍ŋ māsīndɛ̄ si̍ndɔ᷄ŋ chōo̍, 

ī wa̍ ko̍mɔ̄ɔ̍ lɔ̍pī lɔ̍pī fɔ̍. 

16Mbɔ̄ māā lɛ̄ŋndē ndāle̍ŋ lē wa̍ le̍ du̍a̍u̍wa᷄ŋ sa̍lā a̍ tɔ̄lɔ̄ɔ̄ o̍ tɔ̄lɔ̄ɔ̄ kɛ̄ndɛ̍ wu᷅l o̍ 
lɛ̄ŋnde̍ŋ chōo̍ fɔ̍. Mbɔ̄ māā Mɛ̄lɛ̄ka̍ Ya̍a̍wɛ̄ɛ̄, o̍ so̍ō nāa̍ ya̍ Mūu̍sē chu̍a̍ o̍ bɔ̄ɔ̄ 
ŋūālɛ̍i̍yo̍ ni᷄ŋ ndo̍, ō chɔ̍ lɛ᷅ŋndē ndāle̍ŋ nyīnā fɔ̍. Sɔ̄ɔ̍ŋ kɛ̍ndɛ̄ŋ ya̍ I̍ di̍mi̍ mu᷅ŋ ki̍nɛ̍i̍ 
le̍ yu̍ŋgu̍ Chōo̍si̍ɔ̍ɔ̍ wo̍ŋ, mbɔ̄ māā ī pīlɛ̍ bɛ̍ɛ̍ ī lo᷅ kɔ̄ɔ̄lī le̍ yɔ̄nɔ᷄ŋndo̍ le̍ fɔ̍. Kāni̍ 
fo̍ndōle̍, Chōo̍sɛ̍, ndu̍ wa̍ bɛ̄ndāā ndūa̍a̍ chīla̍ŋ ni̍. 

17Chōo̍sɛ̍ nɔ̍ mānūāā bɛ̄ɛ̄le̍ŋ o̍ yu̍ŋgu̍ ndāa̍ chōo̍ mɛ̄ɛ̍ nāū tōōyē ta̍se̍ wāŋndo̍ nāū 
ndɔ̄ɔ̍ ō kūām ndo̍ ō nɔ̄ nu̍a̍ā bɛ̄ɛ̄le̍ŋ nāūwāā tūa̍a̍ tɛ̄ɛ̄ŋ yɛ̍. Ndu̍yɛ̍ mɛ̄ɛ̍ chīi̍yo̍ ō nɔ̄ 
nu̍a̍ā dīāllūŋ kāla᷄ŋ yɛ̍, le̍nde̍ Chōo̍sɛ̍ o̍ nɔ̍ dīāllūŋ kāla᷄ŋ ni̍. Po̍ Chōo̍si̍ɔ̍ɔ̍ ō pīlɔ̍ɔ̍, 
Mānāa̍sē, yu̍ŋgu̍ ndɔ̄ɔ̍ so̍vɛ̄i̍ya̍a̍ ndāa̍ cho̍ o̍ wāa̍la̍ŋ ni᷄ŋ nda̍ nda̍ cho̍ kpāāya̍ 
Chōo̍si̍ɔ̍ɔ̍ ō pīlɔ̍ɔ̍ ni̍. O̍ ko̍ŋ kɔ̍ɔ̍lī, yu̍ŋgu̍ E̍fi̍lūēmndo̍, ndu̍ yɔ̍nūŋ māā Chōo̍sɛ̍ po̍ 
ndɔ̄ɔ̍ ō pīlɔ̍ɔ̍ ni̍, so̍vɛ̄i̍ya̍a̍ ndāa̍ cho̍ wāa̍la̍ŋ o̍ wāa̍la̍ŋ ni᷄ŋ nda̍ cho̍ vɛ̄lɛ̄ kpāāya̍ 
Chōo̍si̍ɔ̍ɔ̍ ni̍. 

A̍ so̍vɛ̄i̍ya̍a̍ ka̍ŋ Chōo̍sɛ̍ cho̍ wāŋnda̍ o̍ lɛ̄ŋnde̍ ni᷄ŋ yo̍mɔ̄ɔ̄ ni̍, ndu̍yɛ̍ mbō kūɛ̄ a̍ nda̍ 
nyīndɔ̄ɔ̍ kɛ᷅ kɛ᷅.” 

18O̍ ko̍ŋ kɔ̍ɔ̍lī, mi̍ Mūu̍sē o̍ du̍a̍ū vɛ̄lɛ̄ yu̍ŋgu̍ Sɛ̍bu̍lɔ̄ŋndo̍ a̍ yu̍ŋgu̍ I̍sa̍a̍kā wo̍ sa̍lā. 
Mbo̍ dīmī āā, “Mbɔ̄ māā yu̍ŋgu̍ Sɛ̍bu̍lɔ̄ŋ ndo̍, ā su᷄l o̍ yākōle̍ nda̍ chō o̍ pēe̍ mɛ̄ŋmā 

īhɛ᷄llo̍ chōo̍ le̍ŋ ni̍ŋ fɔ̍. Ndu̍yɛ̍ mbɔ̄ māā yu̍ŋgu̍ I̍sa̍a̍kā wo̍, sūl ndāa̍ ō hīo̍u̍ la̍chi̍ a̍ 
chɔ̄ɔ̄lɔ᷄ŋndo̍ nāa̍ nda̍ chō o̍ cha᷄lta̍ ndāla̍ŋ nda̍ fɔ̍. 

19Wāŋnda̍ ha̍ā ā vēēlū ni̍ŋ wa᷅ŋnda̍ o̍ bɔ̄ŋa᷅ŋnda̍ŋ o̍ pēmbīī ndɛ̄i̍ chōo̍, ndu̍yɛ̍ mā 
lo̍ o̍ ko̍ŋ mā sōli̍ sa̍lālā kpe̍e̍kpe̍i̍la̍ŋ ndo̍ŋ o̍ Mɛ̄lɛ̄ka̍ lo̍. Kāni̍ fo̍ndōle̍, pēe̍ mɛ̄ŋmā 
īhɛ᷄llo̍ ō tōsā ni̍ŋ mī wāŋnda̍ ha̍ā ā su᷄l. Ndu̍yɛ̍, si̍o̍ōŋnde̍ o̍ pēe̍ mɛ̄ŋmā īhɛ᷄llo̍ kɔ̄ŋgɔ̍ 
i̍ to̍sā ni̍ŋ mā su᷄l ta̍u̍ a̍ nyɔ̄ɔ̍ŋ.” 

20O̍ ko̍ŋ kɔ̍ɔ̍lī, mi̍ Mūu̍sē o̍ sa̍ŋgālā Mɛ̄lɛ̄ka̍ le̍ yu̍ŋgu̍ Ka̍a̍dī wo̍, mbo̍ dīmī āā, 
“Sāŋgālāa̍ chō le̍ Mɛ̄lɛ̄ka̍, kāni̍ fo̍ndōle̍, ō chɔ̄ɔ̄lu̍ yu̍ŋgu̍ Ka̍a̍dī wo̍ lɛ̄ŋnde̍ŋ kē. 
Yu̍ŋgu̍ ka̍a̍dī wo̍ ā chō māchūāā o̍ lɛ̄ŋndē ndāle̍ŋ ni᷄ŋ mɛ̄ɛ̍ kpɔ̍kūŋndo̍ ō chāl nu̍a̍ā 
mɛ̄ŋgɛ̄lāa̍ le̍ vīsī o̍ cho̍ chɔ̄ mbō de᷄l ndu̍ chōo̍ mbō sɛ̄ɛ̄si̍a̍a̍ ndu̍ bāla̍ŋ o̍ ko̍ŋ kɔ̍ɔ̍lī, 
mbō sūŋgū ndu̍ bōlle̍ŋ ndo̍. 

21Wāŋnda̍ ha̍ā, nda̍ pi̍la̍ hɛ̍li̍ lɛ̄ŋndē kɛ̄ndɛ̄ kɛ̍ndɛ̄lē nda̍ yēēma̍ le̍ŋ ni̍. Nda̍ nda̍ ke̍ 
būŋgɛ̄ī lēmāsɛ̄i̍ ni̍. Bōōndi̍i̍ wāŋ bɛ̄ndūāā I̍sɔ̄lūɛ̍i̍ya̍ chūūŋgi̍āŋ nde̍, mi̍ wāŋnda̍ 
ha̍ā ā lō o̍ ko̍ŋ ma̍ tōsā nyɛ̍ hi̍ni̍ Mɛ̄lɛ̄ka̍ Ya̍a̍wɛ̄ɛ̍ kɔ̄llo̍ wo̍ wāŋnda̍ tɛ̄ɛ̄ŋ. Ma̍ tōsā 
mɛ̄ɛ̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ lā dīmi̍ yɛ̍.” 

22O̍ ko̍ŋ kɔ̍ɔ̍lī, mi̍ Mūu̍sē di̍mī a̍ yu̍ŋgu̍ Da᷅ŋ ndo̍ o̍kɔ̄ɔ̄ āā, “Yu̍ŋgu̍ Da᷅ŋ ndo̍, nda̍ nda̍ 
chō māchūāā mɛ̄ɛ̍ kpɔ̍kūŋ fɔ̍ŋndɔ̍ɔ̍ ō chō nu̍a̍ā yɛ̍. Mɛ̄ɛ̍ kpɔ̍kūŋndo̍ ō fūlā nu̍a̍ā fa̍ŋ 
a̍ hūūlōo̍ le̍ kɔ̄la̍ŋ vīsīo̍o̍ dēlɔ̄ɔ̍ chōo̍ yɛ̍, le̍nde̍ yu̍ŋgu̍ Da᷅ŋ ndo̍ ā fūla̍ Ba̍a̍sīāŋ fa̍ŋ le̍ 
ya̍a̍mɔ̍ɔ̍wa̍a̍ ndāa̍ kɔ̄la̍ŋ chīŋa̍la᷅ŋndo̍ ni̍.” 

23O̍ ko̍ŋ kɔ̍ɔ̍lī, mbo̍ dīmī a̍ yu̍ŋgu̍ Nāfi̍ta̍lī wo̍ o̍kɔ̄ɔ̄ āā, “Yu̍ŋgu̍ Nāfi̍ta̍lī wo̍ ndu̍, 
yu̍ŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ che᷅ nyīnā ndu̍yɛ̍ mbo̍ dūāū sa̍lā ta̍u̍ ta̍u̍ wo̍ o̍ cho̍ ni̍. Ā 
chō lɛ̄ŋnde̍ cho̍ bā tōūwo̍ mi̍ lē fūūlūū o̍ pēe̍ mɛ̄ŋmā ībūŋga᷄ŋ nde̍ŋ chūā mī lē wa̍ 
le̍ nda̍.” 

24O̍ ko̍ŋ kɔ̍ɔ̍lī, mbo̍ dūāū yu̍ŋgu̍ A̍sīɛ̄ɛ̄ wo̍ sa̍lā, mbo̍ dīmī āā, “Mbɔ̄ māā Mɛ̄lɛ̄ka̍ dɔ̄u̍ 
yu̍ŋgu̍ A̍sīɛ̄ɛ̄ wo̍ sa̍lā mbō hīōū yu̍ŋgu̍la̍ŋ lā pīlɛ̍ la̍ŋ kpo̍u̍. Mbɔ̄ māā Mɛ̄lɛ̄ka̍ ō chɔ̍ 
yu̍ŋgo̍o̍ ho̍ō nyīnā mbō hīōū yu̍ŋgu̍la̍ŋ lā pīlɛ̍ la̍ŋ kpo̍u̍. Ndu̍yɛ̍ mbɔ̄ māā yɔ̄mīī 
ndɛ̄i̍ ɔ̄li̍fīi̍ye̍ ī wa̍ ko̍mɔ̄ɔ̍ lɔ̍pī lɔ̍pī mā nɔ̄ chūɛ̄īmā ɔ̄li̍fīi̍ya̍ŋ ta̍u̍ ta̍u̍ fɔ̍. 

25Wāŋnda̍ A̍sā, mbɔ̄ māā dīōla̍ŋ o̍ sāāsāla̍ chi̍e̍e̍ŋ nyāa̍ŋ lā wa̍ la̍ ki̍i̍ndīāā a̍ 
chīli̍ŋndo̍ŋ, ndu̍yɛ̍ a̍ chīli̍ŋu̍ŋ būlɔ̍ŋsīi̍yo̍ŋ fɔ̍. Ndu̍yɛ̍ mbō māā yu̍ŋgu̍ nyāa̍ ō wa̍ 
yu̍ŋgu̍ kpāāyā ha̍a̍a̍ a̍ mɛ̄ɛ̄lu̍la̍ ndāla̍ŋ fɔ̍.” 

26“Wāŋnda̍ I̍sɔ̄lūɛ̄ī, mɛ̄lɛ̄ka̍ o̍ mɛ̄lɛ̄ka̍ cho̍ māā Mɛ̄lɛ̄ka̍ nyāa̍ le̍. Mɛ̄lɛ̄ka̍ chō hūnɔ̄ɔ̍ 
o̍ yu̍mbu̍ yu̍mbo̍o̍ ni̍ŋ cho̍o̍ cho̍o̍, ō chō hūnɔ̄ɔ̍ o̍ ha̍la̍ hūmbōo̍ chōo̍ le̍ nya̍ mālāa̍. 

Ō chō hūnɔ̄ɔ̍ o̍ ha̍la̍a̍ ni̍ŋ a̍ kpāāyā bɛ̍ndōo̍. 

27Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, ndu̍ cho̍ nāa̍ nya̍ vīāŋnūŋ le̍ yōōmūlā 
nyāla̍ŋ chīīndīa̍a̍ wo̍ ni̍, ndu̍ cho̍ nya̍ māndāa̍ mɛ̄ɛ̍ kāla̍ chūa̍a̍ ō bīī nu̍a̍ā chūā ndɔ̄ɔ̍ 
o̍ bāla̍ŋ chōo̍ mbō wa̍ ndu̍ dɛ̄ɛ̄nīa̍a̍ yɛ̍ ni̍. Ya̍a̍mɔ̍ɔ̍wa̍a̍ nyāa̍ wa̍ nya̍ lāchī wa̍ mbo̍ 
tūāū nda̍ nya̍ lāchī, mbo̍ dīmūl nya̍ āā, ‘Lā tɛ̄ɛ̄mbu̍u̍ nda̍.’ 

28Nyɛ̄ ko̍ŋ to̍sa̍ ni̍ mi̍ I̍sɔ̄lūɛ̄ī o̍ wa̍nu᷄ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ nyɛ̄ o̍ nyɛ̄ ō yɔ̍nūŋ 
a̍ ndu̍ le̍. Nyɛ̄ ko̍ŋ to̍sa̍ ni̍ mi̍ yu̍ŋgu̍ Che̍kɔ̍pū wo̍ ō wānu᷄ŋ o̍ lɛ̄ŋnde̍ nɔ̍ le᷅ŋ nyɛ̄ dīa̍a̍ 
a̍ mūɛ̄īya̍ŋ nde̍ŋ ni᷄ŋ, ndu̍yɛ̍ ma̍ wānu᷄ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ ō 
yɔ̍nūŋ a̍ nda̍ le̍. Le̍ te̍le̍ŋ o̍ te̍le̍ŋ mɔ᷄mndo̍ chō chɔ̄nɔ᷄ŋndo̍ o̍ ha̍la̍a̍ ni᷄ŋ mbō pɔ̄ɔ̄līāā 
lɛ̍ŋndē ndāle̍ŋ. 

29Wāŋnda̍ I̍sɔ̄lūɛ̄ī, lā pɛ̄l tɔ̄nɔ̄ɔ̍. Lēkāa̍ o̍ lēkāa̍ le̍ cho̍ māā nya̍ le̍, nya̍ wānāā Mɛ̄lɛ̄ka̍ 
pīla̍ o̍ chi̍i̍ndi̍a̍a̍ ha̍ā wa̍. Mɛ̄lɛ̄ka̍ Ya̍a̍wɛ̄ɛ̄ pi̍la̍ ndu̍ ma̍ndā nya̍ ni̍, mɛ̄ɛ̍ nyɛ̄ kālā ka̍lā 
cho̍ māā bōo̍ bɛ̍ndū wo̍ ō māndā nu̍a̍ā pūa̍a̍ chɔ̄ūwa̍ yɛ̍. Ndu̍ cho̍ wāna̍ ma̍lā nya̍ 
wo̍ ni̍. Ndu̍ cho̍ mūɛ̄ī nyɛ̄i̍ chɔ̄ū ve̍ le̍ ya̍a̍mɔ̍ɔ̍wa̍a̍ nyāa̍ yōmɔ̄ɔ̍ ni̍. Ya̍a̍mɔ̍ɔ̍wa̍a̍ nyāa̍ 
ā hūŋ ni̍ŋ a̍ nyīīyāa̍ mā hu᷄ŋ tu̍ndu᷄ŋ nya̍ o̍ lābɛ̄ŋgu̍ ni̍ŋ le̍ mī lā tūīīnu̍ŋ nda̍ īnyīɛ̍ɛ̍. 
Lā yām ni̍ŋ nda̍ ndu̍yɛ̍ mī lā nīɔ̄ū ni̍ɔ̍u̍ nda̍ fɔ᷅ fɔ̄.” 

Dītɔ̍nɔ̍mii̍̄ 34 

A̍ pīɔm̍ Mūu̍sē wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mūu̍sē cha̍ŋ nāa̍ nda̍ wa̍ o̍ lɛ̄ŋndē dɛ̍ŋgbɛ̍le̍ŋ Mo̍wa̍bī wa̍ mbo̍ hēl 
o̍ Pēmbīī Ni̍bɔ̄ve̍ chōo̍, mbo̍ fūūlūū o̍ Pēmbīī Pi̍si̍kā ve̍ bōlle̍ŋ di̍, pēmbīi̍ cho̍ 
Chɛ̄lu̍i̍kō bā pāa̍le̍ŋ lē cha᷄ŋndo̍ ve̍. Ō lo̍ o̍ pēmbīī kēŋ chōo̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
chɔ᷅m ndu̍ lɛ̄ŋndē I̍sɔ̄lūɛ̍i̍ya̍ ā wa̍ kɔ̄la̍ŋ bīyɔ̄ɔ̍ le̍ŋ kpo̍u̍, chɔ̍ŋ o̍ būŋgɛ̄ī Ki̍li̍a̍a̍dī ve̍ 
mbo̍ fūūlūū Da᷅ŋ chi̍e̍e̍ di̍. 

2Lɛ̄ŋndē le̍ŋ le̍ wa̍ le᷅ŋ ki̍nɛ̍i̍ ni̍. Būŋgɛ̄ī Nāfi̍ta̍lī ve̍ ki̍nɛ̍i̍, a̍ būŋgɛ̄ī E̍fi̍lūēm nde̍ 
ndu̍yɛ̍ a̍ būŋgɛ̄ī Mānāa̍sē ve̍, a̍ būŋgɛ̄ī Chu̍dā ve̍ mbo̍ kūā le̍nde̍ a̍ bā pāa̍le̍ŋ lē dēl 
lo̍, mbo̍ fūūlu̍u̍ o̍ pēe̍ mɛ̄ŋmā īhɛ᷄llo̍ Mɛ̄dītālu̍e̍e̍nīāā. 

3Mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m ndu̍ vɛ̄lɛ̄ lɛ̄ŋndē lēŋ kūmbū bā tōūwo̍ ki̍nɛ̍i̍, chɔ̍ŋ o̍ 
lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Chɛ̄lu̍i̍kō i̍kɛ̍i̍, chi̍e̍e̍ nɔ̍ vɛ̄lɛ̄ dīōla̍ŋ āā chi̍e̍e̍ 
māwāūwo̍ wo̍, mbo̍ tūūsū le̍nde̍ a̍ So̍wā chi̍e̍e̍. 

4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ dīmūl Mūu̍sē āā, “Lɛ̄ŋnde̍ŋ nde᷅ŋ ya̍ I̍ chu̍e̍l 
E̍bīlāha᷅m, a̍ Āa̍se̍, a̍ Che̍kɔ̍pū būŋgɛ̄i̍ ī kālā ka̍lā ni̍ mi̍ di̍mūl nda̍ māā I̍ cho̍ le̍ŋ 
chūāā ndāā ma̍māa̍ kē. I̍ chɔ̍m nu̍m nde̍ŋ ma̍ chā le̍ŋ a̍ hɔ̄ltē nūmnde̍ŋ pɛ̍ɛ̍ŋ kɛ̍ a̍ 
cho̍ ta̍ŋɔ̄ɔ̄ mā lūɛ̄ī lēni᷄ŋ te̍.” 

5O̍ ko̍ŋ, mi̍ Mūu̍sē bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wū o̍ lɛ̄ŋndē Mo̍wa̍bīle̍ŋ ni᷄ŋ ndo̍ŋ, 
mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ di̍mi̍ māā ī chō yɔ̄nɔ᷄ŋ yɛ̍. 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅ ndu̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Mo̍wa̍bī lo̍ŋ, 
Bɛ̄tīpi̍ɔ̍ɔ̄ chi̍e̍e̍ i̍kɛ̍i̍. Kɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍ wānā si̍nā fo̍ndāŋ kpe̍e̍kpe̍i̍ sɛ̄i̍ 
Mūu̍sē wo̍ ō chō wo̍ le̍. 

7Mūu̍sē wa̍ wɔ̄sīla̍ŋ kɛ̄mɛ̄ a̍ bi̍di̍i̍ŋ (120) mbo̍ wū. Ndu̍yɛ̍ ō vī le̍nde̍ ō wa̍ chɔ̄ɔ̍ nyɛ̄ 
kɛ̄ndɛ̄ wa̍la̍ŋ, ndu̍yɛ̍ kpāāya̍ ndɔ̄ɔ̍ bɛ̍ɛ̍ ō fēŋa̍ŋ le̍cho̍ō le̍. 

8O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ cha᷅ŋ Mūu̍sē o̍ lɛ̄ŋndē dɛ̍ŋgbɛ̍le̍ŋ Mo̍wa̍bī le̍ 
pālɛ̍i̍ be̍le̍-ya̍a̍. Mɛ̄ɛ̍ na̍a̍mu̍ ndāa̍ ō dīmi̍ yɛ̍. 

9Ndu̍yɛ̍ lɔ̍ɔ̍ pa̍ mi̍ Mūu̍sē o̍ wu᷅, mbo̍ hāndū Chɔ̄ɔ̍sūāā bāa̍ o̍ lēbōl, le̍ mbō hɛ̄li̍ ndu̍ 
le̍ mbō mīīŋgu̍ o̍ fōōfo̍ ndɔ̄ɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ Chɔ̄ɔ̍sūāā kɔ̄l kālo̍o̍ 
ta̍u̍ ta̍u̍. Mi̍ wāŋnda̍ I̍sɔ̄lūɛ̄ī a̍ tu̍ɛ̍ī Chɔ̄ɔ̍sūāā dīōm, ndu̍yɛ̍ ma̍ tōsā nyɛ̄ o̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l nda̍ le̍ tōsāa̍ sa̍na̍a̍ a̍ Mūu̍sē. 

10Ndu̍yɛ̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ki̍nɛ̍i̍, wāna̍ su̍a̍ā le̍ Mɛ̄lɛ̄ka̍ wo̍ ō pīlɛ̍ bɛ̍ɛ̍ sɔ̍la̍ŋ 
ndɔ̍ māā Mūu̍sē le̍. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍ūki̍āŋ a̍ Mūu̍sē kpe̍nde̍ke̍le̍. 

11Mi̍ Mɛ̄lɛ̄ka̍ vīām ndu̍ mbo̍ kɔ̍ to̍sā sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ a̍ sɔ̄ɔ̍ŋ lākpālūŋ 
bɛ̄ndo̍ŋ o̍ lɛ̄ŋndē I̍chi̍pīle̍ŋ ni᷄ŋ le̍ mbō tūsi̍ Māsāa̍ I̍chi̍pī a̍ lāŋgba̍ā ndūāā ka᷅lla̍, 
ndu̍yɛ̍ a̍ lɛ̄ŋnde̍ŋ kpo̍u̍ nyɛ᷅ pālāa̍ chōo̍. O̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ki̍nɛ̍i̍, wānā o̍ wāna̍ 
su̍a̍ā le̍ Mɛ̄lɛ̄ka̍, ō pīlɛ̍ bɛ̍ɛ̍ ō tōsa̍ wɔ̍ sɔ̍ɔ̍ŋ kɔ̄ndɔ̄fi̍li̍ŋ wāā le̍nde̍ le̍. 

12Wāna̍ su̍a̍ā le̍ Mɛ̄lɛ̄ka̍ wo̍, ō pīlɛ̍ bɛ̍ɛ̍ ō tōsa̍ wɔ̍ sɔ̍ɔ̍ŋ ŋ̄sīōōŋ bɛ̄ndūŋ Mūu̍sē o̍ to̍sa̍ 
I̍sɔ̄lūɛ̍i̍ya̍ o̍ hɔ̄l kpo̍u̍ ma̍ chā wo̍ŋ le̍. 

Chɔ̄ɔ̍sūāā 

Chɔ̄ɔ̍sūāā 1 

Mɛl̄ɛk̄a̍ dīmu̍l Chɔɔ̄s̍ūāā le̍ kɔl̄a̍ŋ a̍ Is̍ɔl̄ūɛi̍y̍a̍ Ke̍nāŋ 
1A̍ te̍le̍ŋ Mūu̍sē wa̍ wa̍llo̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍, po̍ pi᷅lɛ̍ wa̍ dīōla̍ŋ āā Chɔ̄ɔ̍sūāā, 
fi̍nyā ndɔ̍ dīōla̍ŋ āā Nu᷅ŋ. Chɔ̄ɔ̍sūāā ko̍ŋ wa̍ wānā ma̍lāa̍ le̍ Mūu̍sē ni̍. Mɛ̄ɛ̍ Mūu̍sē 
vi᷅, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Chɔ̄ɔ̍sūāā chu̍a̍. 

2Mbo̍ dīmūl ndu̍ āā, “Bu̍ɛ̍ī nūu̍ Mūu̍sē o̍ vi᷅ ni᷅ŋ. Le̍la̍ŋ, lā bɛ̄ɛ̄ndi̍a̍ŋ nya̍ wāŋnda̍ 
I̍sɔ̄lūɛ̄ī kpo̍u̍ mī lā ta᷄ŋ Pēē Bɛ̍ndōo̍ Chɔ̍ɔ̍dāŋ, mī lā kūɛ̄ o̍ lɛ̄ŋndē ya̍ chu̍e̍l nya̍ 
būŋgɛ̄i̍ le̍ŋ ni᷄ŋ. 

3Lɛ̄ŋndē lēŋ kpo̍u̍ I̍ chi̍i̍ nya̍ le̍ŋ kē a̍ mɛ̄ɛ̍ ya̍ chu̍e̍l Mūu̍sē būŋgɛ̄i̍ yɛ̍. Bā o̍ bā nya̍ 
bālu̍ le̍ni̍ŋ, nya̍ nɔ̍ ni̍. 

4Pɛ̄ŋgu̍la̍ lɛ̄ŋndē nyāle̍ŋ lā cho̍ la᷅ŋ ni̍. Chɔ̍ŋ a̍ po̍llo̍ bā tōūwo̍ mbo̍ kūā o̍ pēmbūŋ 
Le̍ba̍nɔ̄ŋndo̍ŋ bā lūāŋ ndo̍. Pɛ̄ŋgu̍la̍ lɛ̄ŋndē nyāle̍ŋ lā chō fūūlūū o̍ pēē bɛ̍ndū nda̍ 
vēēlū āā Yūfi̍lu̍a̍tīī wo̍ bā pāa̍le̍ŋ lē chāŋndo̍. Ndu̍yɛ̍ lɛ̄ŋndē Hi̍ta̍i̍tīi̍ya̍ a̍ nyɛ᷄m cho̍ 
lēni᷄ŋ ndo̍ŋ kpo̍u̍, mbo̍ kūā a̍ pēē bɛ̍ndū mɛ̄ŋmā īhɛ᷄llo̍ Mɛ̄dītālu̍e̍e̍nīāā, bā pāa̍le̍ŋ 
lē dēl lo̍, nya̍ nɔ᷅ ni̍ŋ ni̍. 

5Nūm Chɔ̄ɔ̍sūāā, chɔ̍ŋ a̍ te̍le̍ŋndo̍ ho̍ō mbō bīya᷅ŋ a̍ mɛ̄ɛ̍ kpɛ̍ ŋ̄ wā ni̍ŋ yo̍o̍mū yɛ̍, 
wānā o̍ wānā si̍mūl ni̍ŋ nu̍m mbō nɔ̄la̍ nu̍m yōmɔ̄ɔ̄ le̍. I̍ cho̍ wā a̍ nūm la̍tu̍lu̍ mɛ̄ɛ̍ 
ya̍ wa̍ a̍ Mūu̍sē yɛ̍. Le̍ te̍le̍ŋ o̍ te̍le̍ŋ I̍ me᷅l ni̍ŋ nu̍m te̍, ndu̍yɛ̍ I̍ pu̍ɛ̍ɛ̍nūŋ a̍ nūm te̍. 

6Si̍mu̍l kɔ᷅llo̍ ndu̍yɛ̍ mā ve̍sa̍ hɔ̄lla̍. Nu᷄m cho̍ wāŋnda̍ ha̍ā īsīsi̍ la̍chi̍ ni̍ mā bīī 
lɛ̄ŋndē ya̍ I̍ chu̍e̍l fi̍nyāā ndāā ma̍māa̍ būŋgɛ̄i̍ ī kālā ka̍lā le̍ nda̍ kīo̍o̍ le̍ŋ. 

7Nūm nɔ̍ kɔ᷅l sīmūlāa̍ tu̍ŋ ndu̍yɛ̍ mā ve̍sa̍ hɔ̄lla̍. Sāwāla̍ bu̍ɛ̍ī nūu̍ Mūu̍sē o̍ ke̍ nya̍ 
la̍ŋ, pu̍ɛ̍ɛ̍nu᷄ŋ le̍ nyɛ̄ la̍ di̍mi̍ wo̍ tōsāa̍ le̍. Nyɛ̄ o̍ nyɛ̄ sāwāla̍ la̍ŋ lā pɛ̄ɛ̄ku̍ nya̍ le̍ tōsāa̍ 
ō pīlɛ̍ bɛ̍ɛ̍ fa̍ŋā lēchōo̍ mā kɛ̍ɛ̍ ndu̍ tōsā le̍. Ko̍ŋ to̍sā ni̍ mī dɛ̍nɛ̍ kɛ̍ndɔ̄ɔ̍ wa̍ le̍ nūm 
bā o̍ bā ŋ̄ kɔ̍. 

8Ndu̍yɛ̍ le̍ te̍le̍ŋ o̍ te̍le̍ŋ nya̍ dīi̍ŋ ku̍ndāa̍ le̍ ya̍ sōōlūūwo̍ pɛ̍, wānā pi᷅lɛ̍ tōfa̍ o̍ yāu̍ 
lāsāwāa̍ ni̍ŋ mbō dīmu̍l wāŋnda̍ sāwāla̍ŋ. Wa̍ la̍ŋ pɛ̄ɛ̄kōo̍ le̍ īdīi̍ a̍ īchɔ̄l. Nyɛ̄ o̍ nyɛ̍ 
cho̍ o̍ yāu̍ ko̍ŋ ni̍ŋ wa̍ ndu̍ tōsāa̍. Ko̍ŋ to̍sā ni̍ mī dɛ̍nɛ̍ kɛ̍ndɔ̄ɔ̍ wa̍ nu̍m chōo̍. 

9Lo̍o̍nu̍ŋ nyɛ᷅ ya̍ I̍ di̍mu̍l nu̍m ndo̍, māā nɔ̍ kɔ᷅l sīmūlāa̍ ndu̍yɛ̍ mā ve̍sa̍ hɔ̄lla̍. Yɔ᷅ŋ 
īsīōōŋ mā ma̍l te̍, kāni̍ fo̍ndōle̍ ya̍ Mɛ̍lɛ̄ka̍ nyāa̍ Ya̍a̍wɛ̄ɛ̄ I̍ cho̍ wā nu̍m kɔ̄ɔ̄lī, bā o̍ 
bā nya̍ kɔ̍.” 

Is̍ɔl̄ūɛi̍y̍a̍ bɛɛ̄n̄dia̍̍ŋ le̍ Chɔɔ̍d̍āŋ nda̍ŋ tāŋɔɔ̄ ̍
10O̍ ko̍ŋ kɔ̍ɔ̍lī, mi̍ Chɔ̄ɔ̍sūāā vi̍ām wānāā lēbōlla̍, 

11ma̍ bālū wāŋnda̍ dīmūllo̍ o̍ dɔ̍ɔ̍ŋgɔ̍ nda̍ wa̍ ā chūūŋgi̍āŋ ndo̍ āā, “O̍ pālɛ̍i̍ ya̍a̍ 
bɛ̍ŋgu̍ ŋ̄ chō Chɔ̍ɔ̍dāŋ nda̍ŋ tāŋɔ̄ɔ̄ mī ŋ̄ kɔ̍ bi̍ī lɛ̄ŋndē Mɛ̄lɛ̄ka̍ nāa̍ Ya̍a̍wɛ̄ɛ̄ o̍ cho̍ na̍a̍ 
le᷅ŋ kīo̍o̍ le̍ŋ. Le̍la̍ŋ lā bɛ̄ɛ̄ndi̍a̍a̍ nyɛ᷅ nyā di̍a̍a̍ le̍ kɔ̄la̍ŋ.” 

12O̍ ko̍ŋ kɔ̍ɔ̍lī, mi̍ Chɔ̄ɔ̍sūāā di̍mūl yu̍ŋgu̍ Lūbɛ᷅ŋ ndo̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ 
Mānāa̍sē wo̍ bā pāa̍le̍ŋ lē dēl lo̍ āā, 

13“Mɛ̄lɛ̄ka̍ Ya̍a̍wɛ̄ɛ̄, bu̍ɛ̍ī ndɔ̄ɔ̍ Mūu̍sē nyɛ̄ o̍ di̍mu̍l nya̍ wo̍ la̍ kɛ̄si̍ŋ ndu̍ o̍ kɔ̄l. Mbo̍ 
dīmūl nya̍ māā Mɛ̄lɛ̄ka̍ nyāa̍ Ya̍a̍wɛ̄ɛ̄ o̍ cho̍ nya̍ nāa̍ cha̍lāa̍ kē o̍ lɛ̄ŋnde̍ŋ nde᷅ŋ ni̍ŋ 
le̍e̍lōo̍ na̍nu᷄ŋ. 

14-15Le̍la̍ŋ lā mɛ̄i̍ ni̍ko̍ la̍a̍ndāā nyāa̍ a̍ chūāūwāā nyāa̍ a̍ chɔ̄lūāā nyāa̍ o̍ lɛ̄ŋndē 
Mūu̍sē ke̍ nya̍ le᷅ŋ Chɔ̍ɔ̍dāŋ le̍e̍lōo̍ na̍nu᷄ŋ nde̍ŋ. Lā mɛ̄i̍ nda̍ na̍nu᷄ŋ, mī nya̍ 
so̍vɛ̄i̍ya̍a̍ bɛ̍nda̍ le̍ chɔ̄ūwo̍ wa̍ lā chūa̍ wōlɔ̄ɔ̄lā nyāla̍ chɔ̄ūla̍ŋ mī lā ta᷄ŋ chāāŋāā 
nyāā I̍sɔ̄lūɛ̍i̍ya̍ lāchī. Nya̍ chō nda̍ lɛ̄ŋndē Mɛ̄lɛ̄ka̍ nāa̍ Ya̍a̍wɛ̄ɛ̄, o̍ cho̍ nda̍ kīo̍o̍ bā 
pāa̍le̍ŋ lē dēl lo̍ le̍ŋ mālā bīyɔ̄ɔ̄ ni̍. Tē Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ I̍sɔ̄lūɛ̍i̍ya̍a̍ tu̍a̍a̍ nāa̍ 
cha̍lāa̍ kē pɛ̍ kpo̍u̍ lā mīīŋgu̍ ni̍ko̍ na̍nu᷄ŋ o̍ lɛ̄ŋndē nyāle̍ Mūu̍sē bu̍ɛ̍ī Mɛ̄lɛ̄ka̍ 
Ya̍a̍wɛ̄ɛ̄ wo̍ ō ke̍ le̍ŋ nya̍ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍ le̍ŋ ni̍ŋ.” 

16Ma̍ dīmūl Chɔ̄ɔ̍sūāā āā, “Nyɛ̄ o̍ nyɛ̄ ŋ̄ dīmu̍l na̍a̍ ŋ̄ tūēī, ndu̍yɛ̍ ŋ̄ chō tōsā. Bā o̍ bā 
ŋ̄ vīo̍m na̍a̍, kɔ̄la̍ŋ na̍a̍ ŋ̄ kūā ni̍. 

17Mɛ̄ɛ̍ na̍a̍ ŋ̄ wa̍ nyɛ̄ Mūu̍sē o̍ di̍mūl na̍a̍ wo̍ tōsāa̍ yɛ̍, le̍nde̍ ko̍ na̍a̍ ŋ̄ chō wā nyɛ̄ 
ŋ̄ dīmūl na̍a̍ wo̍ tōsāa̍ ni̍. Ndu̍yɛ̍ ŋ̄ chō Mɛ̄lɛ̄ka̍ nāa̍ Ya̍a̍wɛ̄ɛ̍ pīɛ̄īyo̍ mbō wa̍ a̍ nūm 
la̍tu̍lu̍ mɛ̄ɛ̍ o̍ wa̍ a̍ Mūu̍sē yɛ̍. 

18Wānā o̍ wānā si̍mu̍l nu̍m pɛ̍ kɛ̄lɛ̄ŋgāā mbō kɛ̄ɛ̍ le̍ nyɛ̄ ŋ̄ dīmu̍l ndu̍ wo̍ tōsāa̍, 
wānā wa̍ā le̍nde̍ pīɔ̍mndo̍ o̍ sɔ̄lā ni̍. Le̍la̍ŋ nɔ̍ kɔ᷅l sīmūlāa̍ ndu̍yɛ̍ mā ve̍sa̍ hɔ̄lla̍.” 

Chɔ̄ɔ̍sūāā 2 

Chɔɔ̄s̍ūāā ve᷅m su̍a̍ŋsu̍a̍ŋnda̍ Chɛl̄u̍ik̍ō 
1A̍ bōōndi̍i̍ I̍sɔ̄lūɛ̍i̍ya̍ ā wa̍ ā dīya᷄ŋ o̍ fo̍nda̍ nɔ̍ dīōla̍ŋ āā Āke̍e̍sīāā wo̍ wo̍, mi̍ 
Chɔ̄ɔ̍sūāā hɛ̍lī pūa̍a̍ ā ŋīɔ̍ɔ̍ŋ mbo̍ dīmūl nda̍ āā, “Lā kɔ̍ o̍ lɛ̄ŋndē Ke̍nāŋnde̍ŋ ni̍ŋ mī 
lā kɔ̍ mɛ̍ɛ̍ndīa̍ŋ mɛ̄ɛ̍ le̍ cho̍ yɛ̍, tāāma̍ ta̍āma̍ Chɛ̄lu̍i̍kō chi̍e̍e̍.” Mi̍ pūa̍a̍ māl ma̍ kūā. 
Mɛ̄ɛ̍ nda̍ fūūlu̍u̍ Chɛ̄lu̍i̍kō, ma̍ kūā o̍ wānā la̍nɔ̍ pi᷅lɛ̍ lo̍ chi̍ɛ̍ī ni̍ŋ dīōla̍ŋ āā Lu̍e̍ha̍bī. 
Wānā la̍nɔ̍ ti̍a̍māa̍ kɛ̍sī pɔ̍nɔ̍ le̍ wo̍ chūa̍a̍ ho̍ō ō wa̍ ni̍. Mbo̍ yīyā pūa̍a̍ ha̍ā. 

2Kɛ̍ mi̍ māsā bɛ̍ndōo̍ Chɛ̄lu̍i̍kō o̍ tu̍ɛ̍ī māā I̍sɔ̄lūɛ̍i̍ya̍a̍ pu᷅m ā kūɛ̄ īchɔ̄l kōŋ lo̍ŋ le̍ 
lɛ̄ŋndē ndāle̍ŋ mɛ̄ɛ̄ndīa̍ŋ ndo̍ mɛ̄ɛ̍ le̍ cho̍ yɛ̍. 

3O̍ ko̍ŋ, mbo̍ vīām pūa̍a̍ nāa̍ Lu̍e̍ha̍bī chu̍a̍ ma̍ kɔ̍ di̍mūl ndu̍ āā, “Pūa̍a̍ pu᷅m ā hīŋ 
o̍ nūmndo̍ chi̍ɛ̍ī ni̍ŋ na̍nu᷄ŋ chu̍ɛ̍llɛ̄ŋ, su̍a̍ŋsu̍a̍ŋnde̍ŋ ndā hīŋ ō lɛ̄ŋndē nāāle̍ŋ ni̍ŋ 
ni̍. Le̍la̍ŋ so̍li̍ nda̍ na̍nu᷄ŋ.” 

4-6Kɛ̍ lɔ̍ɔ̍pa̍ mi̍ pūa̍a̍ māsā bɛ̍ndōo̍ ō vēm ha̍ā wa̍ ā fūūlūū o̍ chīɛ̍i̍ Lu̍e̍ha̍bī wo̍, 
Lu̍e̍ha̍bī ndu̍ o̍o̍ chi̍i̍ ni᷅ŋ pūa̍a̍ ŋi̍ɔ̍ɔ̍ŋnda̍ ha̍ā vīōŋɔ̄ɔ̄. Ndu̍ o̍o̍ nɔ̍ tɔ̄lɔ̄ɔ̄ pūm o̍ chīɛ̄ī 
ndɔ̄ɔ̍ chōo̍ mā vēēlū ndu̍ āā fi̍la̍ki̍ŋsīŋ, ō yīūwāā a̍ kpɔ̄ŋnda̍ŋ. Mbo̍ hēēlū pūa̍a̍ 
ŋi̍ɔ̍ɔ̍ŋnda̍ ha̍ā o̍ chīɛ̄īyo̍ chōo̍, mbo̍ kɔ̍ vi̍ōŋ nda̍ o̍ tɔ̄lɔ̄ɔ̄ kōŋ bɛ̄ŋgu̍. O̍ ko̍ŋ, mɛ̄ɛ̍ pūa̍a̍ 
māsā bɛ̍ndōo̍ ō vēm ka̍ŋ nda̍ ā kɔ̍ nyu̍nā ndu̍, mbo̍ dīmūl nda̍ āā, “Ī chō tōnya̍ māā 
mi̍ pūa̍a̍ pūm ā hūŋ na̍nu᷄ŋ, kɛ̍ I̍ si̍nā ba᷅ nda̍ a̍a̍ fu̍la̍ le̍. Ā lāŋga̍ kɔ᷅ su̍ŋ su̍ŋ a̍ pāa̍le̍ 

de̍lāā le̍ŋ. Kɔ̄lā ndāla̍ŋ ō bēndu̍ bɛ̍ɛ̍ ti᷅ŋ te̍ mi̍ wāŋnda̍ kīndā dīō kpāki̍ chi̍o̍o̍. Kɛ̍ 
ndu̍yɛ̍, I̍ si̍nā ba̍ nda̍ kūɛ̄ le̍. Tē lā tōl nda̍ kɔ̄ɔ̄lī su̍ŋ su̍ŋ pɛ̍ lā chō nda̍ bīyɔ̄ɔ̄.” 

7Dīmūl kōŋ pūa̍a̍ māsā bɛ̍ndōo̍ ō vēm ka̍ŋ nda̍ le̍nde̍, ma̍ fūlā ma̍ tīsā pūa̍a̍ 
ŋi̍ɔ̍ɔ̍ŋnda̍ ha̍ā nūūvīa̍a̍. Mɛ̄ɛ̍ nda̍ fūla̍, mi̍ wāŋnda̍ mīŋgī dīō kpāki̍ chi̍o̍o̍ kīndā. Ma̍ 
lō nda̍ nūūvīa̍a̍ ha̍a̍a̍ ma̍ kɔ̍ fu̍u̍lūū Chɔ̍ɔ̍dāŋ o̍ pēēlo̍. 

8Lɔ̍ɔ̍pa̍ mi̍ pūa̍a̍ su̍a̍ŋsu̍a̍ŋa̍a̍ ŋi̍ɔ̍ɔ̍ŋnda̍ ha̍ā ā hīni̍, mi̍ Lu̍e̍ha̍bī he᷅l o̍ chīɛ̄īyo̍ chōo̍. 

9Mbo̍ kɔ̍ di̍mūl nda̍ āā, “I̍ si̍nā ni᷅ŋ māā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ nya̍ lɛ̄ŋnde̍ŋ nde᷅ŋ 
kē. Ndu̍yɛ̍ sīōōŋnde̍ chō ni᷅ŋ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni̍ŋ a̍ nya̍. 

10Kāni̍ fu̍u̍le̍ ŋ̄ tūēī a̍ bōōndi̍i̍ nya̍ ma̍l o̍ lɛ̄ŋndē I̍chi̍pīle̍ŋ ni̍ŋ nde̍, a̍ mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ ve̍e̍li̍a̍a̍ pēe̍ nda̍ vēēlū āā pēē si̍a̍ŋāa̍ wo̍ nya̍ lāchī le̍ mī lā ta᷄ŋ yɛ̍. Mi̍ ŋ̄ 
tūɛ̄ī vɛ̄lɛ̄ a̍ mɛ̄ɛ̍ nya̍ dīu̍ māsāā bɛ̍ndūāā māA̍mɔ̍lu̍a̍i̍tīi̍ya̍a̍ ŋi̍ɔ̍ɔ̍ŋnda̍, Si̍hɔ̄ŋ nda̍ 
Ɔ̍kū, a̍ wa̍ Chɔ̍ɔ̍dāŋ le̍e̍lōo̍ wa̍ yɛ̍. 

11Ndu̍yɛ̍ dīmīo̍o̍ nu̍a̍ā mi̍ ŋ̄ tūɛ̄ī le̍nde̍ nāā kpo̍u̍ mi̍ kɔ̄lta̍ŋ lā lāāsīa̍ŋ na̍a̍ ni̍ŋ a̍ 
sīōōŋīī nyɛ̄i̍. Mi̍ yōōmūa̍ŋ mā fūlā pūa̍a̍ po̍. Kāni̍ fu̍u̍le̍ ŋ̄ sīnā māā Mɛ̄lɛ̄ka̍ nyāa̍ 
Ya̍a̍wɛ̄ɛ̄ ndu̍ cho̍ Mɛ̄lɛ̄ka̍ o̍ cho̍ māsāa̍ le̍ chōo̍ cho̍o̍ a̍ chi̍e̍ēŋndo̍ ho̍ō kpo̍u̍ wo̍ ni̍. 

12Le̍la̍ŋ lā mēna̍la̍ŋ ya̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ māā kɛ̄ndɛ̄i̍ ya̍ I̍ to̍sa̍l nya̍ he̍ī ve̍, lā 
mīŋgī ni̍ŋ ndi̍ o̍ wānāā nīa̍a̍ lo̍. Lā chɔ᷄m ya̍ tāāmāsi̍o̍o̍, 

13o̍ chɔ᷅m ya̍ māā fi̍nyā nūu̍, a̍ kāla̍ nūu̍ a̍ yēmāa̍ nīa̍a̍, a̍ pɔ̄mbūāā nīa̍a̍, a̍ bɛ̄ndāā 
nīa̍a̍, ndu̍yɛ̍ a̍ wānāā ndāa̍ kpo̍u̍ lā chō na̍a̍ chīīndīāā wo̍. Lā chūe̍l la̍ ībūŋgā māā 
lā di̍ī ni̍ŋ na̍a̍ le̍.” 

14O̍ ko̍ŋ, mi̍ pūa̍a̍ su̍a̍ŋsu̍a̍ŋnda̍ dīmūl ndu̍, āā, “Tē a̍ chi̍i̍ndi̍a̍a̍ yōōmūlā nāāla̍ŋ pɛ̍, 
ŋ̄ chīīndi̍a̍a̍ yōōmūlā nyāla̍ŋ. Tē a̍ di̍mu̍l wa̍nā o̍ wānā nyɛ̄ na̍a̍ ŋ̄ hīŋ tōsā na̍nu᷄ŋ 
ndo̍ le̍, ŋ̄ mēna̍la̍ŋ nu̍m o̍ Mɛ̄lɛ̄ka̍ lo̍ mi̍ ŋ̄ chūēl nu̍m būŋgɛ̄i̍ māā tē Mɛ̄lɛ̄ka̍ Ya̍a̍wɛ̄ɛ̄ 
o̍ hu̍ŋ ke᷅ na̍a̍ lɛ̄ŋnde̍ŋ nde᷅ŋ pɛ̍ ŋ̄ chō kɛ̄ndɛ̄ī nu̍mnde̍ mīŋgī.” 

Pūa̍a̍ su̍a̍ŋsu̍a̍ŋnda̍ mīīŋgu̍ 
15Chīɛ̍i̍ Lu̍e̍ha̍bī wo̍ ō wa̍ ō chīŋāā a̍ kpāki̍ ba̍lu̍ chi̍o̍o̍ wo̍. Mi̍ Lu̍e̍ha̍bī so̍lī pūa̍a̍ 
ŋi̍ɔ̍ɔ̍ŋnda̍ ha̍ā o̍ dīō pɔ̄mbɔ̄ɔ̍ mbo̍ tūsī nda̍ a̍ yōōle̍ŋ. 

16Mɛ̄ɛ̍ o̍ tu̍si̍ nda̍, mbo̍ dīmūl nda̍ āā, “Lā kɔ̍ o̍ pēmbo᷄ŋ tɛ̄ɛ̄ŋ mī lā kɔ̍ vi̍o̍ŋnu̍ŋ ndo̍ŋ 
yɔ̄ŋi̍ pūa̍a̍ māsā bɛ̍ndōo̍ vēm nda̍ ā sāālu̍ŋ nya̍. Lā kɔ̍ vi̍o̍ŋnu᷄ŋ lo̍ŋ le̍ pālɛ̍i̍ ī yāa̍. 
Tē ā mīīŋgu̍ na̍nu᷄ŋ pɛ̍ lā kūɛ̄ ni̍ko̍ nāa̍ nya̍ fūla̍ wa̍.” 

17Lɔ̍ɔ̍pa̍ mi̍ pūa̍a̍ ha̍ā māl, ma̍ dīmūl Lu̍e̍ha̍bī āā, “Būŋgɛ̄ī ŋ̄ tōsa̍ mi̍ ŋ̄ chūēl 
nu̍mnde̍ ī te̍mbū ku̍mbū nāa̍ le̍. 

18Le̍la̍ŋ nyɛ̄ ŋ̄ nɔ̄ mā tōsa̍ wo̍ cho̍ ho̍ō ni̍, bōōndi̍i̍ na̍a̍ ŋ̍ chō hūnɔ̄ɔ̄ lūɛ̄īyɔ̄ɔ̄ o̍ lɛ̄ŋndē 
nyāle̍ŋ ni̍ŋ a̍ sɔ̍ŋgɔ̄ɔ̍ ve̍, ŋ̄ kōma̍l mā ba̍a̍ yōōlē sīāŋāle̍ŋ nde᷅ŋ o̍ dīō pɔ̄mbɔ̄ ŋ̄ sōli̍ 
na̍a̍ ho̍ō wo̍. Ndu̍yɛ̍ o̍ ko̍ŋ kɔ̍ɔ̍lī, mā ve̍e̍lu̍ fi̍nyā nu̍m, a̍ kālā nu̍m, a̍ yēmāā nu̍mnda̍ 
ndu̍yɛ̍ a̍ wānā o̍ wāna̍ fu̍la̍ o̍ yu̍ŋgu̍ fi̍nyā nūmndo̍ chōo̍ o̍ nūmndo̍ chi̍ɛ̍ī ni̍ŋ. 

19Tē wānā o̍ wānā fu̍la̍ o̍ nūmndo̍ chi̍ɛ̍ī ni̍ŋ pɛ̍ mbō kūɛ̄ o̍ bɛ̍ɛ̄, mɛ̄ɛ̍ ndu̍ pi̍la̍ nu̍u̍va̍ 
pīɔ̍mndo̍ ni̍. Ō ve᷅ na̍a̍ le̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ le̍. Kɛ̍ tē nyɛ̄ o̍ nyɛ̄ yɔ̍nu̍ŋ a̍ 
wānā o̍ wāna̍ o̍ nūmndo̍ chi̍ɛ̍ī ni̍ŋ na̍nu᷄ŋ pɛ̍, mɛ̄ɛ̍ na̍a̍ tɔ̍ɔ̍ya̍ŋ pīɔ̍m ndɔ̄ɔ̍ ō wa̍ chōo̍ 
ni̍. 

20Kɛ̍ ndu̍yɛ̍ nūm yɛ̍ tē a̍ ko̍ma̍ di̍mūl wānā o̍ wānā nyɛ̄ na̍a̍ ŋ̄ hīŋ tōsā na̍nu᷄ŋ ndo̍ 
pɛ̍ mɛ̄ɛ̍ būŋgɛ̄ī na̍a̍ ŋ̄ chūe̍l nu̍m mi̍ ŋ̄ mēna᷄ŋ nde̍ ŋ̄ cho̍ di̍ōm nāa̍ pēēlū le̍, ndu̍yɛ̍ 
tɔ̍ɔ̍ya̍ŋ ve᷅ na̍a̍ chōo̍ le̍.” 

21Mi̍ Lu̍e̍ha̍bī chɛ᷅l nyɛ̄ nda̍ dīmu̍l ndu̍ wo̍ mbo̍ māl nda̍ ma̍ kūā. Mɛ̄ɛ̍ nda̍ kūɛ̄, mbo̍ 
kōma̍ ba̍ā yōōlē si̍a̍ŋāle̍ŋ o̍ dīō pɔ̄mbɔ̄ o̍ so̍li̍ nda̍ wo̍ mɛ̄ɛ̍ nda̍ dīmu̍l ndu̍ yɛ̍. 

22Mi̍ pūa̍a̍ su̍a̍ŋsu̍a̍ŋnda̍ ha̍ā ā kɔ̍ vi̍o̍ŋnu᷄ŋ o̍ pēmbo᷄ŋ tɛ̄ɛ̄ŋ. Le̍ pālɛ̍i̍ ī yāa̍ ā wa̍ ā 
vīāŋna᷄ŋ lo̍ŋ. Mi̍ pūa̍a̍ nda̍ vēm nda̍ ā nūūvīāā nda̍ o̍ tāndā kōŋ ni̍ŋ kpo̍u̍ ā sēēlu̍ŋ 
nda̍ le̍ ma̍ mīīŋgu᷄ŋ. 

23O̍ ko̍ŋ, mi̍ pūa̍a̍ ha̍ā kōma̍ fu̍lā nāa̍ nda̍ wa̍ ā vīāŋna᷄ŋ nda̍ ma̍ mīīŋgū le̍e̍lōo̍ nāa̍ 
Chɔ̄ɔ̍sūāā chu̍a̍. Ma̍ kɔ̍ do̍o̍nu᷄ŋ ndu̍ ko̍na̍ a̍ nyɛ̄ o̍ nyɛ̍ yɔ̍nu̍ŋ a̍ nda̍. 

24Ma̍ dīmūl ndu̍ āā, “A̍ tōnya̍ kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ na̍a̍ lɛ̄ŋndē lēŋ kē. 
Nda̍ kpo̍u̍ mɛ̄ɛ̍ nda̍ tūēī a̍ na̍a̍ o̍kɔ̄ɔ̄ mi̍ sīōōŋnde̍ bīī nda̍ ta̍u̍.” 

Chɔ̄ɔ̍sūāā 3 

Is̍ɔl̄ūɛi̍y̍a̍ ta̍ŋ Chɔɔ̍d̍āŋ nda̍ŋ 
1Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Chɔ̄ɔ̍sūāā nda̍ wāŋnda̍ I̍sɔ̄lūɛ̄ī a̍ pe̍nā chɔ̄nɔ᷄ŋ 
nāa̍ nda̍ wa̍ Āke̍e̍sīāā wa̍ ma̍ tūāl Chɔ̍ɔ̍dāŋ o̍ pēēlo̍. Ma̍ tūāndū tɛ̍ndīi̍la̍ŋ o̍ pīo̍o̍ 
kɔ̄ŋgɔ̍ lo̍ŋ ma̍ chāl chūmndo̍ le̍ mī te̍le̍ŋ nda̍ a̍a̍ nɔ̍ le̍ tāŋɔ̄ɔ̍ wo̍ ō fūūlu̍u̍. 

2-3Mɛ̄ɛ̍ pālɛ̍i̍ ya̍a̍ Ī hi̍o̍ū, mi̍ wānāā ndāā ba̍nāa̍ ā bālū nda̍ dīmūllo̍ āā, “Tē lā chē 
pɛ̍ wa̍nāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍ mā wa̍ kɔ̄la̍ŋ bā Chɔ̍ɔ̍dāŋ ndo̍ a̍ kɔ̍fu̍ si̍m le̍ 
kpe̍ma̍ Mɛ̄lɛ̄ka̍ nyāa̍ Ya̍a̍wɛ̄ɛ̄ wo̍ wo̍, lā bɛ̄ɛ̄ndi̍a̍ŋ lā tōl nda̍ kɔ̄ɔ̄lī. 

4Lā hi᷄ŋ ndɔ̍ na̍nu᷄ŋ pa̍a̍ndū le̍. Nda̍ cho̍ nya̍ nɛ̄īyo̍ chɔ̄m ni̍. Kɛ̍ tē lā wa̍ nda̍ kɔ̄la̍ŋ 
kɔ̄ɔ̄lī pɛ̍ lā sɔ̍ɔ̍ŋgūū nda̍ īkɛ̄i̍ fi̍ɔ̍ɔ̍ fi̍ɔ̍ɔ̍ le̍. Fo̍ndāa̍ lo̍ nya̍ tɛ̄ɛ̄ŋ nya̍ nda̍ā le̍ mɛ̍ɛ̍līi̍yo̍ 
tɛ̄ndāa̍ tɛ̄ɛ̄ŋ.” 

5O̍ ko̍ŋ kɔ̍ɔ̍lī, mi̍ Chɔ̄ɔ̍sūāā di̍mūl nda̍ kpo̍u̍ āā, “Lā dīndi̍ nya̍ pi̍la̍ Mɛ̄lɛ̄ka̍ o̍ hɔ̄l. 
Kāni̍ fu̍u̍le̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ sīɔ̄dīi̍ kɔ̄ndɔ̄fi̍lta̍ŋ tōsā nya̍ tɛ̄ɛ̄ŋ.” 

6Mi̍ Chɔ̄ɔ̍sūāā dīmūl wānāā sōlīāā lāsa̍lāa̍ āā, “Lā chu̍a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ 
wo̍ mī lā si᷄m wāŋnda̍ lāchī le̍ kɔ̄la̍ŋ.” Ma̍ chūā kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ ma̍ 
hīāū wāŋnda̍ lāchī. 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “I̍ cho̍ hāū to̍sā mī I̍sɔ̄lūɛ̍i̍ya̍ kpo̍u̍ a̍ 
ka̍ndu̍ nu̍m bɛ̄ɛ̄le̍ŋ kīo̍o̍. Ndu̍yɛ̍ I̍ cho̍ tōsā mā sīna̍ māā mɛ̄ɛ̍ ya̍ I̍ wa̍ a̍ Mūu̍sē la̍tu̍lu̍ 
yɛ̍, le̍nde̍ ko̍ ya̍ I̍ cho̍ a̍ nūm la̍tu̍lu̍ ni̍. 

8Di̍mu̍l wa̍nāa̍ so̍lī sa̍lāa̍ o̍ ya̍ lo̍ mā kūā a̍ kɔ̍fu̍ si̍m le̍ kpe̍ma̍ nūu̍ wa̍ āā, ‘Tē lā 
fūūlu̍u̍ o̍ pēēlo̍ pɛ̍, lā to᷄l ti᷅ŋ o̍ mɛ̄ŋnda̍ŋ ni᷄ŋ mī lā si᷄m o̍ kɔ̄ŋgɔ̍ɔ̍ īkɛ̄i̍.’ ” 

9Mi̍ Chɔ̄ɔ̍sūāā ve̍e̍lū I̍sɔ̄lūɛ̍i̍ya̍ kpo̍u̍ na̍a̍ pi᷅lɛ̍, mbo̍ dīmūl nda̍ āā, “Lā hu᷄ŋ mī lā hu᷄ŋ 
tu̍e̍ī nyɛ̄ Mɛ̄lɛ̄ka̍ nāa̍ Ya̍a̍wɛ̄ɛ̄ o̍ nɔ̍ le̍ dīmīo̍o̍ wo̍. 

10Lā chō pāa̍le̍ hāūle᷅ŋ sīnā māā Mɛ̄lɛ̄ka̍ cho̍ yōōmū wo̍ ō chō lātūlu̍ a̍ nya̍. Ndu̍yɛ̍ 
ō chō nyɛ̄ o̍ di̍mi̍ wo̍ tōsā mbō tōū yu̍ŋgu̍la̍ŋ ndāŋ na̍a̍ lāchī, Ke̍na̍na̍i̍tīi̍ya̍, a̍ 
Hi̍ta̍i̍tīi̍ya̍, a̍ Hi̍va̍i̍tīi̍ya̍ a̍, Pɛ̍lu̍i̍sa̍i̍tīi̍ya̍, a̍ Ka̍ka̍sa̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ 
Chɛ̄bu̍sa̍i̍tīi̍ya̍. 

11Māsānɔ̄ɔ̍ Mɛ̄lɛ̄ka̍ nɔ̍ chi̍e̍ēŋndo̍ ho̍ō kpo̍u̍ wo̍ wānāa̍ so̍lī sa̍lāa̍ o̍ ndu̍ lo̍ wa̍ ā chō 
lākɔ̄ nya̍ lāchī a̍ kɔ̍fu̍ si̍m le̍ kpe̍ma̍ ndɔ̄ɔ̍ wo̍. Ā chō tōlɔ̄ɔ̄ o̍ pēēlo̍ nya̍ lāchī. 

12Le̍la̍ŋ lā hɛ̄li̍ pu̍a̍a̍ tɔ̍ a̍, ā ŋīɔ̍ɔ̍ŋ o̍ yu̍ŋgu̍la̍ŋ I̍sɔ̄lūɛ̄ī tɛ̍ɛ̄ŋ, yu̍ŋgu̍ o̍ yu̍ŋgu̍ pōo̍ pīlɛ̍. 

13Dīmīo̍o̍ nu̍a̍ā mī wānāā sōlīāā lāsa̍lāa̍ a̍ ku̍ā a̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ cho̍ 
māsāa̍ le̍ chi̍e̍ēŋndo̍ ho̍ō kpo̍u̍ wo̍ wa̍ ā pīla̍ pēlo̍ŋ o̍ pēēlo̍, mī Chɔ̍ɔ̍dāŋ nda̍ŋ mā 
pɛ̄ŋgi̍ hīōūwɔ̄ɔ̍. Mī mɛ̄ŋma̍ cha᷅ŋ ma̍lu̍āŋ nda̍ŋ mā chūūŋgi̍āŋ na̍a̍ pi᷅lɛ̍.” 

14O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā māl nāa̍ nda̍ wa̍ īchāli̍ wa̍ ma̍ bīī kɔ̄la̍ŋ le̍ mā kɔ̍ ta᷅ŋ 
Chɔ̍ɔ̍dāŋ nda̍ŋ. Wānāa̍ wa̍ kɔ̄la̍ŋ a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ wa̍ ā wa̍ nda̍ 
īsīsi̍ la̍chi̍ a̍ kɔ̍fū kōŋ. 

15Ndu̍yɛ̍ a̍ bōōndi̍i̍ nda̍ kūāū chīɔ̄ɔ̄ŋ nde̍ ki̍nɛ̍i̍ nda̍ ma᷄l le̍ kɔ̄la̍ŋ tāŋɔ̄ɔ̍ ni̍. Bōōndi̍i̍ 
ke̍ŋ ki̍nɛ̍i̍ Chɔ̍ɔ̍dāŋ nda̍ŋ mā hūŋ hu̍nɔ̄ɔ̄ bɛ̄ndōo̍ ni̍. Kɛ̍ dīmīo̍o̍ nu̍a̍ā mi̍ wānāa̍ wa̍ 
kɔ̄la̍ŋ a̍ kɔ̍fu̍ Mɛ̄lɛ̄ka̍a̍ wa̍ ā tūsī pēlo̍ŋ o̍ pēēlo̍, 

16mi̍ mɛ̄ŋnda̍ŋ mā pɛ̄ŋgī bɛ̍ɛ̍ hi̍o̍u̍wɔ̄ɔ̍. Mi̍ mɛ̄ŋma̍ cha᷅ŋ pi̍o̍o̍ lūāŋ nda̍ŋ mā 
chūūŋgi̍āŋ ma̍lu̍āŋ pɔ̍ɔ̍li̍ o̍ chi̍e̍e̍ bɛ̍ndōo̍ dīōla̍ŋ āā, A̍dām, o̍ cho̍ Sa̍lu̍ɛ̍tāŋ chi̍e̍e̍ 
i̍kɛ̍i̍ yo̍. Mi̍ mɛ̄ŋma̍ wa̍ tūūsōo̍ mātōū o̍ pēe̍ mɛ̄ŋmā īhɛ᷄l nda̍ vēēlū āā Ālu̍a̍bā wo̍ 
wa̍ŋ mā pɛ̄ŋgī hīōūwɔ̄ɔ̍. Mi̍ I̍sɔ̄lūɛ̍i̍ya̍ tāŋ Chɔ̍ɔ̍dāŋ nda̍ŋ Chɛ̄lu̍i̍kō i̍kɛ̍i̍. 

17Wānāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍, a̍ ku̍ā a̍ kɔ̍fu̍ si᷅m le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ 
wa̍ ā lo̍ īsīsi̍ o̍ pīo̍o̍ tɛ̄ɛ̄ŋ o̍ lɛ̄ŋndē vēsɛ̍i̍le̍ŋ chōo̍ ha̍a̍a̍ mi̍ I̍sɔ̄lūɛ̍i̍ya̍ chūū tāŋɔ̄ɔ̄ 
kpo̍u̍. 

Chɔ̄ɔ̍sūāā 4 

Chɔɔ̄s̍ūāā dii̍̄ pōūta̍ŋ ku̍ndāa̍ māā nyɛ ̄lōōna᷄ŋ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, 

2“Hɛ̍li̍ pu̍a̍a̍ tɔ̍ a̍, ā ŋīɔ̍ɔ̍ŋ wāŋnda̍ tɛ̄ɛ̄ŋ, yu̍ŋgu̍ o̍ yu̍ŋgu̍ wānā pi᷅lɛ̍. 

3O̍ ko̍ŋ kɔ̍ɔ̍lī, mā di̍mu̍l nda̍ mā kɔ̍ chɔ̍ɔ̍vīāā pōūta̍ŋ tɔ̍ a̍ lā tīɔ̍ɔ̍ŋ, wānā o̍ wānā 
pōūwo̍ ō pīlɛ̍ nāa̍ wānāa̍ so̍lī sa̍lāa̍ wa̍ ā chō īsīsi̍ kpe̍e̍kpe̍i̍ya̍ mā kūɛ̄ a̍ la̍ŋ nāa̍ 
nya̍ chō lākɔ̄ chūɛ̄llɛ̄ŋ mālɔ̄ wa̍.” Mi̍ Chɔ̄ɔ̍sūāā to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
ndu̍ yɛ̍. 

4Mbo̍ vēēlū pūa̍a̍ tɔ̍ a̍ ā ŋīɔ̍ɔ̍ŋāā o̍ hɛ̍li̍ o̍ yu̍ŋgu̍la̍ tɔ̍ a̍ lā tīɔ̍ɔ̍ŋnda̍ŋ tɛ̄ɛ̄ŋ nda̍. 

5Mbo̍ dīmūl nda̍ āā, “Lā kɔ̍ o̍ pīo̍o̍ tɛ̄ɛ̄ŋ, nāa̍ nda̍ chō a̍ kɔ̍fu̍ Mɛ̄lɛ̄ka̍ nāa̍ Ya̍a̍wɛ̄ɛ̄ wo̍ 
wa̍ mī wānā o̍ wānā kɔ̍ chu̍ā pōūwo̍ ō pīlɛ̍ o̍ chōŋgu̍ mɛ̄ɛ̍ nya̍ chō o̍ yu̍ŋgu̍la̍ 
I̍sɔ̄lūɛ̍i̍la̍ŋ ni̍ŋ yɛ̍. 

6Pōūta̍ŋ nda̍ŋ la̍ cho̍ wā tāāmāsi̍o̍o̍ nya̍ tɛ̄ɛ̄ŋ ni̍. Tē chūāūwāā nyāa̍ hu᷄ŋ nyu̍nā nya̍ 
fɛ̍ɛ̍ŋ pɛ̍, āā, ‘Le̍ yɛ̄ɛ̍nɛ̍ pōūta̍ŋ ndāŋ lā chō yɛ̍?’ 

7Lā dīmu̍l nda̍ māā sīndɛ̄ mi̍ Mɛ̄lɛ̄ka̍ tōsā mi̍ Chɔ̍ɔ̍dāŋ nda̍ŋ mā pɛ̄ŋgī hīōūwɔ̄ɔ̍, mi̍ 
wānāa̍ wa̍ kɔ̄la̍ŋ a̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ ā tāŋ lēe̍lo̍ō a̍ ndu̍. Le̍ wāa̍ 
lōōnɔ᷄ŋndo̍ a̍ nyɛ̄ Mɛ̄lɛ̄ka̍ tōsa̍ ko̍ŋ na̍nu᷄ŋ ndo̍ na̍a̍ ŋ̄ kɛ̄si̍ pōūta̍ŋ ndāŋ ni̍.” 

8O̍ ko̍ŋ, mi̍ pūa̍a̍ tɔ̍ a̍, ā ŋīɔ̍ɔ̍ŋnda̍ ha̍ā ā tōsā mɛ̄ɛ̍ Chɔ̄ɔ̍sūāā di̍mu̍l nda̍ yɛ̍. Ma̍ kɔ̍ 
chɔ̍ɔ̍vīāā pōūta̍ŋ tɔ̍ a̍ lā tīɔ̍ɔ̍ŋ o̍ pīo̍o̍ tɛ̄ɛ̄ŋ, mɛ̄ɛ̍ yu̍ŋgu̍la̍ŋ lā chō I̍sɔ̄lūɛ̄ī yɛ̍ mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l Chɔ̄ɔ̍sūāā yɛ̍. Ma̍ kɔ̍ di̍ī la̍ŋ nāa̍ nda̍ kɔ̍ lɔ᷅l īchɔ̄l kōŋ 
nda̍. 

9O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ta̍ŋgūl vɛ̄lɛ̄ pōūtā tɔ̍ a̍ lā tīɔ̍ɔ̍ŋ ndā chēle̍ŋ nāa̍ wānāa̍ 
wa̍ kɔ̄la̍ŋ a̍ kɔ̍fu̍ Mɛ̄lɛ̄ka̍a̍ wa̍ ā wa̍ īsīsi̍ o̍ pīo̍o̍ tɛ̄ɛ̄ŋ nda̍. Bōōndi̍i̍ yāu̍wo̍ ho̍ō chō 
pōōnyīa̍ŋndo̍ ve̍ bɛ̍ɛ̍ pōūtālāŋ lā chō lo̍ŋ. 

10Wānāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍, a̍ ku̍ā a̍ kɔ̍fu̍ Mɛ̄lɛ̄ka̍a̍ wa̍ ā lo̍ īsīsi̍ o̍ pīo̍o̍ tɛ̄ɛ̄ŋ 
ha̍a̍a̍ mi̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l Chɔ̄ɔ̍sūāā le̍ mī wāŋnda̍ tōsa̍ ō 
chūū tōsā. Ma̍ tōsā nyɛ̄ o̍ nyɛ̄ mɛ̄ɛ̍ Mūu̍sē ndu̍ o̍o̍ di̍mu̍l Chɔ̄ɔ̍sūāā yɛ̍. Mi̍ wāŋnda̍ 
I̍sɔ̄lūɛ̄ī a̍ ke̍lēŋā ma̍ tāŋ chɔ̍ chɔ̍. 

11Mɛ̄ɛ̍ nda̍ chīi̍ dɔ̍ɔ̍ tāŋɔ̄ɔ̄ kpo̍u̍ mi̍ wānāa̍ so̍lī sa̍lāa̍ wa̍ a̍ ku̍ā a̍ kɔ̍fu̍ si̍m le̍ kpe̍ma̍ 
Mɛ̄lɛ̄ka̍ Ya̍a̍wɛ̄ɛ̄ wo̍ wa̍ ā hīāū wāŋnda̍ lāchī. 

12O̍ ko̍ŋ kɔ̍ɔ̍lī, mi̍ pūa̍a̍ fu̍la̍ o̍ yu̍ŋgu̍ Lūbɛ᷅ŋ ndo̍ ni̍ŋ, a̍ yu̍ŋgu̍ Ka̍a̍dī wo̍, a̍ yu̍ŋgu̍ 
Mānāa̍sē wo̍ bā pāa̍le̍ŋ lē dēl lo̍ wa̍ ā bɛ̄ɛ̄ndīa̍ŋ a̍ nyɛ̄m nda̍ŋ chɔ̄ūwo̍ŋ. Ma̍ sīm 
wāŋnda̍ ā tūa̍a̍ lāchī mɛ̄ɛ̍ Mūu̍sē di̍mu̍l nda̍ yɛ̍. 

13Nda̍ wa̍ ka̍ŋ a̍ bɛ̍ɛ̍ndīa̍ŋ le̍ chɔ̄ūwo̍ ma̍ tāŋ lēe̍lo̍ō o̍ lɛ̄ŋndē dɛ̍ŋgbɛ̍le̍ŋ ni̍ŋ 
Chɛ̄lu̍i̍kō i̍kɛ̍i̍ ya̍, ā wa̍ kpo̍u̍ kpo̍u̍ wāa̍la̍ŋ be̍le̍-hi̍ɔ̍ɔ̍lu̍ (40,000). Ndu̍yɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ wa̍ a̍ nda̍ lātūlu̍. 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā pāa̍le̍ le̍ŋ, mi̍ Chɔ̄ɔ̍sūāā si̍mnu᷄ŋ o̍ bɛ̍ndū I̍sɔ̄lūɛ̍i̍ya̍ o̍ 
hɔ̄l. Ndu̍yɛ̍ ma̍ lō ndu̍ bɛ̄ɛ̄le̍ŋ kīo̍o̍ ha̍a̍a̍ a̍ te̍le̍ŋ o̍ wa̍ yōōmū wo̍ mɛ̄ɛ̍ nda̍ ke̍ Mūu̍sē 
bɛ̄ɛ̄le̍ŋ yɛ̍. 

15A̍ bōōndi̍i̍ wāŋnda̍ wa̍ ke̍ŋ ta̍ŋɔ̄ɔ̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Chɔ̄ɔ̍sūāā māā, 

16ō dīmu̍l wa̍nāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍, a̍ ku̍ā a̍ kɔ̍fu̍ si̍m le̍ kpe̍ma̍ ndɔ̄ɔ̍ wa̍ mā 
fūla̍ o̍ pēēlo̍. 

17Mi̍ Chɔ̄ɔ̍sūāā to̍sā mɛ̄ɛ̍ o̍ di̍mu̍l ndu̍ yɛ̍. 

18Dīmīo̍o̍ nu̍a̍ā mi̍ wānāā sōlīāā lāsa̍lāa̍ ā hēl o̍ kɔ̄ŋgɔ̍, mi̍ Chɔ̍ɔ̍dāŋ nda̍ŋ mā 
mīīŋgū bɛ̍ɛ̍ hi̍o̍u̍wɔ̄ɔ̍. Mi̍ mā pīā mi̍ mā chōŋ o̍ dālāla̍ŋ ni̍ŋ māā pāāndū. 

19O̍ pāŋgi̍i̍ tāse̍i̍ ni᷄ŋ, o̍ wɔ̄sīo̍o̍ ni᷄ŋ mālɔ̄ tɔ̍ I̍sɔ̄lūɛ̍i̍ya̍ ta᷄ŋ Chɔ̍ɔ̍dāŋ nda̍ŋ ni̍. Mɛ̄ɛ̍ nda̍ 
ta̍ŋ, ma̍ tūāndū tɛ̍ndɛ̄i̍la̍ ndāla̍ŋ o̍ chi̍e̍e̍ pi᷅lɛ̍ īkɛ̄i̍ dīōla̍ŋ āā Ki̍lkāl, kūmbū Chɛ̄lu̍i̍kō 
wo̍ bā pāa̍le̍ŋ lē chāŋ ndo̍. 

20Ki̍lkāl lo̍ŋ Chɔ̄ɔ̍sūāā di̍ī pōūtā tɔ̍ a̍ lā tīɔ̍ɔ̍ŋ ndā nda̍ chɔ̄ɔ̄vi̍a̍a̍ Chɔ̍ɔ̍dāŋ nda̍ŋ ni̍. 

21Mi̍ Chɔ̄ɔ̍sūāā lo᷅ o̍ ko̍ŋ, mbo̍ dīmūl wāŋnda̍ I̍sɔ̄lūɛ̄ī āā, “Tē chūāā nyāa̍ hu᷄ŋ nyu̍nā 
nya̍ fɛ̍ɛ̍ŋ pɛ̍ le̍ sa̍bū pōūta̍ŋnda᷅ŋ lā chō wo̍, 

22lā dīmu̍l nda̍ āā, ‘Sīndɛ̄ mi̍ Chɔ̍ɔ̍dāŋ nda̍ŋ mā pɛ̄ŋgī hīōūwɔ̄ɔ̍, mi̍ I̍sɔ̄lūɛ̍i̍ya̍ kēī o̍ 
lɛ̄ŋndē vēsɛ̍i̍le̍ŋ chōo̍ ma̍ tāŋ.’ 

23Kāni̍ fu̍u̍le̍ mɛ̄ɛ̍ Mɛ̄lɛ̄ka̍ nyāa̍ Ya̍a̍wɛ̄ɛ̄ o̍ ve̍e̍li̍a̍a̍ sīndɛ̄ pēe̍ mɛ̄ŋmā īhɛ᷄l nda̍ vēēlū 
āā pēē si̍a̍ŋāa̍ mi̍ wānāā nāa̍ tāŋ yɛ̍, le̍nde̍ ko̍ o̍ ve̍e̍li̍a̍a̍ Chɔ̍ɔ̍dāŋ nda̍ŋ ni̍ mi̍ ŋ̄ tāŋ. 

24Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ he̍ī le̍ mī wāŋnda̍ kpo̍u̍ o̍ chi̍e̍ēŋndo̍ ni̍ŋ a̍ si̍na̍ māā ō chō 
wāna̍ kpāāyā bɛ̍ndū. Ndu̍yɛ̍ nya̍ bɛ̍ɛ̍ he̍ī cho̍ tōsā ni̍ mī lā hīōū lāchī a̍ Mɛ̄lɛ̄ka̍ nyāa̍ 
Ya̍a̍wɛ̄ɛ̍ bɛ̄ɛ̄le̍ŋ kīo̍o̍ le̍ fɛ̍ɛ̍ŋ a̍ fɛ̍ɛ̍ŋ.” 

Chɔ̄ɔ̍sūāā 5 

1O̍ ko̍ŋ kɔ̍ɔ̍lī, A̍mɔ̍lu̍a̍i̍tīi̍ya̍ māsāa̍ ndāā bɛ̍ndūa̍a̍ wa̍ Chɔ̍ɔ̍dāŋ le̍e̍lōo̍ bā pāa̍le̍ŋ lē 
dēl lo̍ wa̍ ni̍, a̍ māsāā bɛ̍ndūāā māKēnāna̍i̍tīi̍ya̍a̍ wa̍ o̍ Pēe̍ Mɛ̄ŋmā Īhɛ᷄llo̍ 
Mɛ̄dītālu̍e̍nīāā hōlnɔ᷄ŋndo̍ wa̍ ā tūɛ̄ī māā Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍li̍a̍a̍ Chɔ̍ɔ̍dāŋ nda̍ŋ 
le̍ mi̍ I̍sɔ̄lūɛ̍i̍ya̍ nda̍ a̍a̍ ta̍ŋ. Mɛ̄ɛ̍ nda̍ tūēī le̍nde̍, mi̍ sīōōŋīī bɛ̄ndūe̍i̍ bīī nda̍. Mi̍ 
yōōmūa̍ŋ mā fūlā nda̍ po̍ le̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. 

Wāŋnda̍ Is̍ɔl̄ūɛī̄ a̍ sɔl̍a̍ hīvīo̍o̍ o̍ chīɛī̄ kɔɔ̄l̄ī 
2A̍ bōōndi̍i̍ ke̍ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Chu̍a̍ po̍ū nda̍ vēēlū āā 
fīli̍ŋtī wo̍ ma̍ chɔ̄ū kūūso̍ŋ a̍ ndu̍ mā hi̍vi̍ wāŋ pīāāndūa̍a̍ wāŋnda̍ I̍sɔ̄lūɛ̄ī tɛ̍ɛ̄ŋ.” 
Ku̍ndā dīi̍ŋ ndɔ̄ɔ̍ wa̍ ho̍ō le̍ hīvīo̍o̍ sɔ̄lāa̍ o̍ chīɛ̄ī kɔ̄ɔ̄lī I̍sɔ̄lūɛ̍i̍ya̍ tɛ̄ɛ̄ŋ ni̍. 

3Mi̍ Chɔ̄ɔ̍sūāā chu̍a̍ū kūūso̍ŋ mbo̍ hīvī nda̍ o̍ chīɛ̄ī kɔ̄ɔ̄lī o̍ fo̍ndāŋndo̍ dīōla̍ŋ āā 
pēmbīī hīvīāā o̍ chīɛ̄ī kɔ̄ɔ̄lī ve̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

4-7Bōōndi̍i̍ I̍sɔ̄lūɛ̍i̍ya̍ ma᷄l I̍chi̍pī ve̍, pūa̍a̍ kpo̍u̍ ā wa̍ ā hīvīāā. Kɛ̍ chɔ̍ŋ a̍ te̍le̍ŋ ko̍ŋ 
mbo̍ bīya᷅ŋ a̍ wɔ̄sīlā be̍le̍-hi̍ɔ̍ɔ̍lu̍la̍ nda̍ chīi̍ o̍ po̍llo̍ ni̍ŋ nda̍ŋ, po̍ o̍ po̍ nda̍ a̍a̍ ve̍lū ō 
pīlɛ̍ bɛ̍ɛ̍ ve̍ wɔ̍ o̍ hi̍vīāā le̍. Mɛ̄ɛ̍ le̍ sa̍bōo̍ ho̍ō Chɔ̄ɔ̍sūāā hi̍vi̍ nda̍ ni̍. Mālɔ̄ɔ̄ ndā ko̍ŋ 
I̍chi̍pī, mi̍ wāŋnda̍ I̍sɔ̄lūɛ̄ī a̍ kɛ̍ɛ̄ nyɛ̄ Mɛ̄lɛ̄ka̍ dīmu̍l nda̍ wo̍ tōsāa̍. O̍ ko̍ŋ, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ me̍na᷄ŋ po̍ māā ō cho̍ nda̍ chɛ̄lɔ̄ɔ̄ mā fūūlu̍u̍ o̍ lɛ̄ŋndē o̍ chu̍e̍l fi̍nyāā ndāā 
ma̍māa̍ būŋgɛ̄i̍ le̍ nda̍ kīo̍o̍ le̍ŋ ni̍ŋ te̍, lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, ndu̍yɛ̍ 
mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ. Pūa̍a̍ ma̍l I̍chi̍pī ma̍ wā 
bōōndi̍i̍ ku̍a̍ā o̍ chɔ̄ū wā ki̍nɛ̍i̍ ma̍ wū nɛ̄ī tɛ̍ɛ̄ŋ o̍ po̍llo̍ ni̍ŋ. Kɛ̍ mi̍ Mɛ̄lɛ̄ka̍ māndā 

chūāūwāā ndāa̍ sɔ̍ŋgɔ̍ ndāa̍. Chūāūwāā ndāā ka̍ŋ Chɔ̄ɔ̍sūāā hi̍vi̍ ka̍ŋ o̍ chīɛ̄ī kɔ̄ɔ̄lī 
ni̍. 

8Mɛ̄ɛ̍ Chɔ̄ɔ̍sūāā chi̍i̍ nda̍ hīvī kpo̍u̍, mi̍ wāŋnda̍ I̍sɔ̄lūɛ̄ī a̍ lo᷅ o̍ dɔ̍ɔ̍ŋgɔ̍ nda̍ wa̍ ko̍ŋ 
ndo̍ ha̍a̍a̍ ma̍ sīāŋgū. 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Ō wa̍ sūɛ̍i̍ lāsi̍ɔ̍mbu̍ le̍ 
wānāā nīa̍a̍ wāa̍ o̍ chɛ̄le̍ŋ ni̍ŋ I̍chi̍pī. Kɛ̍, I̍ fa̍ŋa̍ nya̍ pāa̍le̍ hāūle̍ŋ si̍ɔ̍mbu̍la̍ la̍ŋ 
chōo̍.” Ma̍ kē fo̍ndā kōŋ dīōla̍ŋ āā Ki̍lkāl. Ndu̍yɛ̍ pāa̍le̍ hāūle᷅ŋ bɛ̍ɛ̍ dīōlā lāŋ nda̍ 
chō fo̍ndā kōŋ vēēlōo̍ ni̍. 

10O̍ pāŋgi̍i̍ ke̍ŋ ni̍ŋ mālɔ̄ tɔ̍ a̍ lē hīɔ̍ɔ̍lu̍ i̍chɔ᷅llo̍, mi̍ wāŋnda̍ I̍sɔ̄lūɛ̄ī a̍ bi̍ī bɔ̄ŋa᷅ŋndo̍ a̍ 
hīōūwɔ̄ɔ̄ chōo̍ wo̍ o̍kɔ̄ɔ̄ nāa̍ nda̍ wa̍ ka̍ŋ Ki̍lkāl o̍ lɛ̄ŋndē dɛ̍ŋgbɛ̍le̍ŋ ni̍ŋ Chɛ̄lu̍i̍kō 
i̍kɛ̍i̍ ya̍. 

11Mɛ̄ɛ̍ bɔ̄ŋa᷅ŋ kōŋ ō hīōū, mi̍ pāa̍le̍ŋ le̍ sīā dīi̍mā ndɔ̄ɔ̍, pāa̍le̍ le̍ŋ kpe̍e̍kpe̍i̍ nda̍ dē 
nyɛ̄ dīāā wāā o̍ lɛ̄ŋndē lēŋ ni̍ŋ ni̍, bēe̍dīi̍ nda̍ do̍ū yi̍i̍sīi̍ le̍ wo̍, a̍ ba̍a̍līi̍ŋ tu̍a̍ŋa᷄ŋ. 

12Chɔ̍ŋ a̍ pāa̍le̍ le̍ŋ nyɛ̄ dīāā Mɛ̄lɛ̄ka̍ ndu̍ o̍o̍ ke᷅ I̍sɔ̄lūɛ̍i̍ya̍ pāāndū mā vēēlū ndu̍ āā 
ma̍nɛ̄i̍yo̍ wo̍, mbo̍ pɛ̄ŋgī nda̍ ndu̍ kīo̍o̍. Kɛ̍ ma̍ hīāū lāchī a̍ nyɛ̄ dīāā wāā o̍ lɛ̄ŋndē 
Ke̍nāŋnde̍ŋ ni̍ŋ di̍o̍o̍ wɔ̄sī kōŋ. 

Chɔɔ̄s̍ūāā che᷅ pōo̍ īsīsi ̍ndu̍ lāchī a̍ mūɛi̍ ̍
13Bōōndi̍i̍ Chɔ̄ɔ̍sūāā nda̍ wāŋnda̍ I̍sɔ̄lūɛ̄ī a̍ wa̍ o̍ dɔ̍ɔ̍ŋgɔ̍ɔ̍ ni̍ŋ Chɛ̄lu̍i̍kō i̍kɛ̍i̍ ye̍, o̍ 
lēpīlɛ̍ ni᷄ŋ kpe̍ mi̍ Chɔ̄ɔ̍sūāā cha̍nu᷄ŋ po̍o̍ ndu̍ īsīsi̍ la̍chi̍ a̍ mūɛ̄ī fāŋnde̍ o̍ bā. Mi̍ 
Chɔ̄ɔ̍sūāā sɔ̍ɔ̍ŋgūū ndu̍ īkɛ̄i̍ mbo̍ nyūnā ndu̍, āā, “Kūmbū nāa̍ ŋ̄ chō ni̍ bāā kūmbū 
ya̍a̍mɔ̍ɔ̍wa̍a̍ nāa̍?” 

14Mi̍ pōo̍ dīmūl ndu̍ āā, “I̍ cho̍ ku̍mbū nyā le̍, I̍ cho̍ vɛ̍lɛ̄ kūmbū ya̍a̍mɔ̍ɔ̍wa̍a̍ nyā 
le̍. Ya̍ cho̍ so̍vɛ̄i̍ya̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ bōlle̍ŋ ni̍, le̍la̍ŋ ya̍ I̍ hi᷅ŋ ni̍.” Mi̍ Chɔ̄ɔ̍sūāā 
tu̍ndu᷄ŋ ndu̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. Mbo̍ dīmūl ndu̍, āā, “Bu̍ɛ̍ī nūmndo̍ 
ya̍ I̍ cho̍ ni̍ māsānɔ̄ɔ̍. Ō yɛ̄ɛ̍nɛ̍ ŋ̄ yēēma̍ yɛ̄ ya̍ mī to̍sa̍?” 

15Mi̍ wānā ko̍ŋ dīmūl ndu̍ āā, “So̍li̍ kɔ̍ɔ̍vɛ̍i̍la̍ŋ nu̍m o̍ ŋ̄pēlū, kāni̍ fu̍u̍le̍ lɛ̄ŋndē ŋ̄ 
si᷄m chōo̍ le̍ŋ, le̍ Mɛ̄lɛ̄ka̍ Ya̍a̍wɛ̄ɛ̄ le̍ cho̍ ni̍.” Mi̍ Chɔ̄ɔ̍sūāā so̍lī kɔ̄vɛ̄i̍la̍ŋ ndu̍ o̍ ŋ̄pēlū. 

Chɔ̄ɔ̍sūāā 6 

Mɛɛ̄ ̍Is̍ɔl̄ūɛi̍y̍a̍ bīī Chɛl̄u̍ik̍ō yɛ ̍
1Mi̍ wāŋnda̍ Chɛ̄lu̍i̍kō a̍ ki̍i̍ndīāā dīōlā kpāki̍ ba̍lu̍ chi̍o̍o̍ la̍ŋ kpa̍ŋ kpa̍ŋ ma̍ kɛ̄sī 
so̍vɛ̄i̍ya̍ o̍ dīōla̍ŋ le̍ I̍sɔ̄lūɛ̍i̍ya̍. Nda̍ a̍a̍ chɛ᷅l mī wānā ndu̍ o̍o̍ fu̍la̍ le̍ kɛ̄lɛ̄ŋgāā mā 
lūɛ̄ī. 

2O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “I̍ ma̍l nya̍ Chɛ̄lu̍i̍kō o̍ bā a̍ 
māsa̍ ndā bɛ̍ndōo̍ a̍ ku̍u̍ba̍a̍ ndāa̍ chɔ̄ūwa̍ kpo̍u̍. 

3Le̍la̍ŋ, nūm nya̍ so̍vɛ̄i̍ya̍a̍ nu̍mnda̍, lā bālu̍ Chɛ̄lu̍i̍kō le̍ pālɛ̍i̍ ī ŋɔ᷄mpu᷅m pāa̍le̍ o̍ 
pāa̍le̍ lēpīlɛ̍. 

4Wā nāa̍ so̍lī sa̍lāa̍ wa̍ ā ŋɔ᷄mmɛ̍ū nda̍ si̍m kɔ̍fu̍ si̍m le̍ kpe̍ma̍ nu̍u̍ wo̍ lāchī ni̍ a̍ 
bu̍lu̍la̍ lēēlā sāa̍ nda̍ o̍ lābā lā ŋɔ᷄mmɛ̍ū. Tē lā bālu̍ le̍nde̍ le̍ pālɛ̍i̍ ī ŋɔ᷄mpu᷅m pɛ̍, o̍ 
ŋɔ᷄mmɛ̍ū wo̍ lā bālu̍ lē ŋɔ᷄mmɛ̍ū, mī wānāa̍ so̍lī sa̍lāa̍ wa̍ ā kūā a̍ bu̍lu̍la̍ŋ hɔ̄ŋndo̍. 

5O̍ bālɔ̄ɔ̄ lē ŋɔ᷄mmɛ̍ū wo̍ tē ā hɔ̍ŋ bu̍lu̍la̍ŋ pɛ̍ yɔ̍ŋge̍le̍ŋ, nya̍ kpo̍u̍ lā kūla̍ dīōm pīlɛ̍ 
kpu̍ū. Sāāsa̍ ba̍lu̍ chi̍o̍o̍ wo̍ chō kōmbā kpo̍u̍. Tē ō kōmba̍ pɛ̍ nya̍ kpo̍u̍ lā he᷄l chi̍e̍e̍ 
sa̍kpō.” 

6O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ve̍e̍lū wānāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍. Mbo̍ dīmūl nda̍ 
āā, “Lā chu̍a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, mī wānāā ŋɔ᷄mmɛ̍ū ā si᷄m 
nya̍ lāchī a̍ bu̍lu̍la̍ lēēlā sāa̍ nda̍ o̍ lābā.” 

7O̍ ko̍ŋ kɔ̍ɔ̍lī, mbo̍ dīmūl so̍vɛ̄i̍ya̍a̍ ndūa̍a̍ āā, “Lā kāndu̍ Chɛ̍lu̍i̍kō bālɔ̄ɔ̍.” So̍vɛ̄i̍ya̍ 
ā si̍m wa̍nāa̍ cho̍ kɔ̄la̍ŋ a̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ lāchī a̍ nyɛ̄m nda̍ŋ chɔ̄ūwo̍ŋ. 

8O̍ ko̍ŋ, mi̍ wāŋnda̍ tōsā mɛ̄ɛ̍ Chɔ̄ɔ̍sūāā di̍mi̍ yɛ̍. Mi̍ wānāa̍ so̍lī sa̍lāa̍ wa̍ ā ŋɔ᷄mmɛ̍ū 
ā sīm lāchī, mā kūā a̍ bu̍lu̍la̍ŋ hɔ̄ŋndo̍. Mi̍ a̍ wa̍ kɔ̄la̍ŋ a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄ wo̍ wa̍ ā sīm nda̍ kɔ̄ɔ̄lī. 

9So̍vɛ̄i̍ya̍ wā kɔ̄la̍ŋ lāchī a̍ wōlɔ̄ɔ̄lā ndāla̍ chɔ̄ūla̍ŋ o̍ lābā. Ā wa̍ īsīsi̍ wa̍nāa̍ so̍lī 
sa̍lāa̍ wa̍, a̍ wa̍ kɔ̄la̍ŋ a̍ bu̍lu̍la̍ŋ hɔ̄ŋndo̍ wa̍ lāchī. Mi̍ ku̍ndā so̍vɛ̄i̍ya̍ ō pīlɔ̍ɔ̍ ō sīm 
wānāa̍ wa̍ kɔ̄la̍ŋ a̍ kɔ̍fu̍ Mɛ̄lɛ̄ka̍a̍ wa̍ kɔ̄ɔ̄lī. A̍ te̍le̍ŋ ko̍ŋ kpo̍u̍, ā wa̍ kɔ̄la̍ŋ a̍ bu̍lu̍la̍ŋ 
hɔ̄ŋndo̍. 

10Kɛ̍ lɔ̍ɔ̍pa̍ mi̍ wāŋnda̍ kāndū chi̍o̍o̍ bālɔ̄ɔ̍, mi̍ Chɔ̄ɔ̍sūāā di̍mūl nda̍ āā, “Lā de̍ŋī le̍, 
lā su̍a̍ā le̍. Mɛ̄ɛ̍ mī di̍mu̍l nya̍ āā lā dēŋi̍, ma̍lāŋ nya̍ dēŋī.” 

11O̍ ko̍ŋ, mi̍ Chɔ̄ɔ̍sūāā to̍sā mi̍ wāŋnda̍ I̍sɔ̄lūɛ̄ī a̍ ba̍lū Chɛ̄lu̍i̍kō a̍ kɔ̍fu̍ si̍m le̍ kpe̍ma̍ 
Mɛ̄lɛ̄ka̍ Ya̍a̍wɛ̄ɛ̄ wo̍ wo̍ le̍ pīlɛ̍. O̍ ko̍ŋ kɔ̍ɔ̍lī, ma̍ mīīŋgū o̍ dɔ̍ɔ̍ŋgɔ̍ nda̍ wa̍ wo̍ ma̍ kɔ̍ 
lɔ᷅l. 

12Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Chɔ̄ɔ̍sūāā pe̍nā chɔ̄nɔ᷄ŋ mbo̍ dīmūl wānāā 
sōlīāā lāsa̍lāa̍, a̍ ku̍ā a̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ ma̍ chūā kɔ̍fu̍ Mɛ̄lɛ̄ka̍a̍. 

13Mi̍ wānāā ŋɔ᷄mmɛ̍ūwāa̍ wa̍ kɔ̄la̍ŋ a̍ bu̍lu̍la̍ŋ nda̍ ā sīm nda̍ lāchī mā kūā a̍ 
bu̍lu̍la̍ŋ hɔ̄ŋndo̍. Mi̍ so̍vɛ̄i̍ya̍ ku̍ndāa̍ pīlɔ̍ɔ̍ sīm nda̍ lāchī. Mi̍ so̍vɛ̄i̍ya̍a̍ tu̍a̍ā ā sīm 
wānāa̍ wa̍ kɔ̄la̍ŋ a̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ kɔ̄ɔ̄lī. 

14O̍ ko̍ŋ kɔ̍ɔ̍lī, ma̍ bālū vɛ̄lɛ̄ pāa̍le̍ di̍i̍ŋ ndɔ̄lē lēŋ lē pīlɛ̍, ma̍ mīīŋgū o̍ dɔ̍ɔ̍ŋgɔ̍ ndāa̍. 
Ā bālu̍ le̍nde̍ le̍ pālɛ̍i̍ ī ŋɔ᷄mpu᷅m. 

A̍ mɛɛ̄ ̍kpākīo̍o̍ Chɛl̄u̍ik̍ō o̍ de̍l lɛ ̍
15O̍ pāa̍le̍ ŋɔ̍mmɛ̍ūle̍ŋ chōo̍, mi̍ I̍sɔ̄lūɛ̍i̍ya̍ ā pēnā chɔ̄nɔ᷄ŋ pu̍ŋ ma̍ sīm mɛ̄ɛ̍ nda̍ sīm 
pa̍a̍ndū yɛ̍, ma̍ bālū lē ŋɔ᷄mmɛ̍ū. Mɛ̄ɛ̍ pāa̍le̍le̍ŋ ma̍ bālū lē ŋɔ᷄mmɛ̍ū. 

16Mɛ̄ɛ̍ nda̍ bālu̍ lē ŋɔ᷄mmɛ̍ū mi̍ wānāa̍ so̍lī sa̍lāa̍ wa̍ ā hɔ̄ŋ bu̍lu̍la̍ŋ yɔ̍ŋge̍le̍ŋ. Mi̍ 
Chɔ̄ɔ̍sūāā di̍mūl wāŋnda̍ I̍sɔ̄lūɛ̄ī āā, “Lā de̍ŋī cho̍o̍ cho̍o̍. Mɛ̄lɛ̄ka̍ Ya̍a̍wɛ̄ɛ̄ o̍ ma̍l 
Chɛ̄lu̍i̍kō na̍a̍ o̍ bā. 

17Lā tɛ̄ɛ̄mbu̍u̍ ndu̍ a̍ nyɛ̄ o̍ nyɛ̍ cho̍ lēni᷄ŋ. Mɛ̄ɛ̍ nda̍ sōlī nu̍a̍ā sa̍lāa̍ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ yɛ̍, le̍nde̍ nyɛ̍m cho̍ Chɛ̄lu̍i̍kō wo̍ŋ ŋ̄ wā ni̍ŋ ni̍. Mɛ̄ɛ̍ le̍ Lu̍e̍ha̍bī, wānā 
la̍nɔ̍ ti̍a̍māa̍ a̍ wānāa̍ cho̍ o̍ ndu̍lo̍ chi̍ɛ̍ī ni̍ŋ nda̍ mī lā mɛ̄i̍ yōōmū. Kāni̍ fu̍u̍le̍ ndu̍ 
ve᷅ŋ su̍a̍ŋsu̍a̍ŋa̍a̍ na̍a̍ ŋ̄ vēm lɛ̄ŋnde̍ŋ mɛ̄ɛ̄ndīa̍ŋndo̍ wa̍ ni̍. 

18Nyɛ̄ o̍ nyɛ̄ ya̍ I̍ di̍mu̍l nya̍ le̍ tɛ̄ɛ̄mbūūwo̍, ō pīlɛ̍ bɛ̍ɛ̍ lā chu̍ā le̍, ō pīlɛ̍ bɛ̍ɛ̍ tē lā 
chu̍a̍ pɛ̍ mɛ̄ɛ̍ Mɛ̄lɛ̄ka̍ chō na̍a̍ nyɛ̄ pālāā bɛ̄ndōo̍ hāndɔ̄ɔ̄ chōo̍ ndu̍yɛ̍ mbō tɛ̄ɛ̄mbu̍u̍ 
na̍a̍. 

19Kɛ̍ ka̍ni̍ŋ hu̍mbo᷄ŋ kpo̍u̍, a̍ ko̍o̍līi̍yo̍ŋ, a̍ nyɛ̄m lāāndu᷄ŋ cho̍ ŋ̄ tōōsīāā a̍ chīli̍ŋi̍i̍ 
nda̍ vēēlū āā būlɔ᷄ŋsīi̍ye̍ ve̍, a̍ chīli̍ŋndo̍ŋ, mu̍ŋ mu̍ŋ le̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ ŋ̍ 
cho̍ ni̍. Nyɛ̄m mu᷅ŋ ki̍nɛ̍i̍ ŋ̄ nɔ̄ mī ŋ̄ dɔ̄ū mu̍ŋ nāa̍ na̍a̍ ŋ̄ kɛ̄sī nyɛ̍m Mɛ̄lɛ̄ka̍ Ya̍a̍wɛ̄ɛ̄ 
wo̍ŋ nda̍.” 

20O̍ ko̍ŋ kɔ̍ɔ̍lī, mi̍ wānāa̍ so̍li̍ sa̍lāa̍ o̍ Mɛ̄lɛ̄ka̍ lo̍ wa̍ ā hɔ̄ŋ bu̍lu̍la̍ŋ yɔ̍ŋge̍le̍ŋ mɛ̄ɛ̍ 
nda̍ dīmu̍l nda̍ yɛ̍. Dīmīo̍o̍ nu̍a̍ā mi̍ wāŋnda̍ tūɛ̄ī bu̍lu̍la̍ŋ nda̍ kpo̍u̍ ma̍ kūlā chōo̍ 
cho̍o̍ kpu̍ū. O̍ ko̍ŋ, mi̍ kpāki̍ ba̍lu̍ Chɛ̄lu̍i̍kō wo̍ ō kōmbā o̍ lēpīlɛ̍ ni̍ŋ kpo̍u̍. Nda̍ 
kpo̍u̍ ma̍ hēl chi̍e̍e̍ sa̍kpō ma̍ bīī chi̍o̍o̍. 

21Ma̍ tɛ̄ɛ̄mbūū nyɛ̄ o̍ nyɛ̍ wa̍ lo̍ŋ. Wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ ni̍ bɛ̄ndū 
ni̍, kpo̍u̍ ma̍ dīū. Chɔ̄lū o̍ chɔ̄lu̍ wa̍ lo̍ŋ, nāūwa̍, sāa̍, sōfɛ̍li̍a̍a̍ kpo̍u̍ ma̍ dīū vɛ̄lɛ̄. 

Is̍ɔl̄ūɛi̍y̍a̍ chīīndia̍̍a̍ Lu̍e̍ha̍bī 
22Kɛ̍ mi̍ Chɔ̄ɔ̍sūāā di̍mūl su̍a̍ŋsu̍a̍ŋa̍a̍ o̍ ve᷅m lɛ̄ŋnde̍ŋ mɛ̄ɛ̄ndīa̍ŋndo̍ wa̍ āā, “Lā 
chūe̍l Lu̍e̍ha̍bī, chu̍a̍ kɛ̍sī pɔ̍nɔ̍ le̍ wo̍ būŋgɛ̄i̍ mi̍ lā mēnēla᷄ŋ ndu̍ māā lā chō ndu̍ 
chīīndīāā a̍ wānāā ndūa̍a̍ kpo̍u̍ o̍ ndu̍lo̍ chi̍ɛ̍ī ni̍ŋ. Le̍la̍ŋ lā kɔ̍ ni̍ko̍ o̍ ndu̍ lo̍ chi̍ɛ̍ī 
ni̍ŋ mī lā kɔ̍ hu᷅ŋ a̍ nda̍ o̍ bɛ̄ɛ̄ na̍nu᷄ŋ.” 

23O̍ ko̍ŋ, mi̍ chūāā pīāāndūa̍a̍ to̍sa̍ su̍a̍ŋsu̍a̍ŋnde̍ŋ nda̍ ā kɔ̍ hu᷅ŋ a̍ Lu̍e̍ha̍bī a̍ wānāā 
ndūa̍a̍ kpo̍u̍. Ndu̍ ni̍, fi̍nyā ndɔ̄ ni̍, kāla̍ ndɔ̄ ni̍, yēmāa̍ ndūa̍a̍ ni̍, a̍ wānā o̍ wāna̍ wa̍ 
wāna̍ ndɔ̄, nda̍ kpo̍u̍ ma̍ kɔ̍ kɛ̍sī nda̍ o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ā wa̍ wo̍ īkɛ̄i̍ yɔ̄ŋi̍ nda̍ a̍a̍ 
wu̍. 

24O̍ ko̍ŋ kɔ̍ɔ̍lī, ma̍ lūām Chɛ̄lu̍i̍kō a̍ nyɛ̄ o̍ nyɛ̍ wa̍ lo̍ŋ. Kɛ̍ ko̍o̍līi̍yo̍ŋ a̍ ka̍ni̍ŋ hu̍mbo̍ŋ 
a̍ nyɛ̄m lāāndu᷄ŋ wa̍ ŋ̄ tōōsīāā a̍ chīli̍ŋi̍i̍ nda̍ vēēlū āā būlɔ᷄ŋsīi̍ye̍ ve̍, a̍ chīli̍ŋndo̍ŋ, 
mu̍ŋ mu̍ŋ ā lu᷄m mu̍ŋ te̍. Mā chūā mu̍ŋ ma̍ kɔ̍ dɔ̍ū mu̍ŋ nāa̍ nda̍ kɛ̄sī nyɛ̍m Mɛ̄lɛ̄ka̍ 
Ya̍a̍wɛ̄ɛ̄ wo̍ŋ nda̍. 

25Kɛ̍ mi̍ Chɔ̄ɔ̍sūāā chi̍i̍ndīāā Lu̍e̍ha̍bī, a̍ wānāā ndūa̍a̍ kpo̍u̍. Kāni̍ fu̍u̍le̍ ndu̍ ve᷅ŋ 
pūa̍a̍ su̍a̍ŋsu̍a̍ŋa̍a̍ o̍ ve᷅m lɛ̄ŋnde̍ŋ mɛ̄ɛ̄ndīa̍ŋndo̍ wa̍ ni̍. A̍ bōōndi̍i̍ yāu̍wo̍ ho̍ō ō chō 
pōōnyīa̍ŋndo̍ ve̍ bɛ̍ɛ̍, wānāa̍ fu̍la̍ o̍ pūlāle̍ Lu̍e̍ha̍bīle̍ŋ chōo̍ wa̍ ā chō I̍sɔ̄lūɛ̍i̍ya̍ tɛ̄ɛ̄ŋ 
I̍sɔ̄lūɛ̄ī. 

26O̍ ko̍ŋ kɔ̍ɔ̍lī, mi̍ Chɔ̄ɔ̍sūāā dīmī āā, “Wānā o̍ wāna̍ ki̍ndi̍ le̍ Chɛ̄lu̍i̍kō mīŋgī tāŋgūl 
pɛ̍, wānā ko̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ ha̍ndu̍ ndu̍ nyɛ̄ pālāā bɛ̄ndōo̍ chōo̍ fɔ̍. Tē ō kīla̍ 
chīyīī sāāsa̍ ba̍lu̍ chi̍o̍o̍ wo̍ lɛ̄ŋ pɛ̍, po̍ ndɔ̍ tāso̍o̍ wu᷄ fɔ̍. Tē ō dɔ̄ū dīōlā sāāsa̍ ba̍lu̍ 
chi̍o̍o̍ wo̍ pɛ̍, po̍ ndɔ̄ lu᷅m ndo̍ wu᷄ fɔ̍.” 

27Mɛ̄lɛ̄ka̍ Ya̍a̍wɛ̄ɛ̄ o̍ wa̍ Chɔ̄ɔ̍sūāā kɔ̄ɔ̄lī. Ndu̍yɛ̍ le̍ he̍ī, mi̍ tɔ̍ɔ̍ ndɔ̄ɔ̍ tīū o̍ lɛ̄ŋndē lēŋ 
ni̍ŋ kpo̍u̍. 

Chɔ̄ɔ̍sūāā 7 

E̍kāŋ to̍sa̍ nyɛ ᷅Mɛl̄ɛk̄a̍ dīmu̍l nda̍ wo̍ le̍ 
1Mi̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mūl I̍sɔ̄lūɛ̍i̍ya̍ māā ā tɛ̄ɛ̄mbu̍u̍ Chɛ̄lu̍i̍kō a̍ nyɛ̄ o̍ nyɛ̍ 
wa̍ lo̍ŋ. Kɛ̍ po̍ pi᷅lɛ̍ wa̍ I̍sɔ̄lūɛ̍i̍ya̍ tɛ̄ɛ̄ŋ dīōla̍ŋ āā E̍kāŋ, fi̍nyā ndɔ̍ dīōla̍ŋ āā ka̍a̍mī. 
Ka̍a̍mī ko̍ŋ fi̍nyā ndɔ̍ dīōla̍ŋ āā Sa̍bi̍dī. Sa̍bi̍dī yɛ̍ fi̍nyā ndɔ̍ wa̍ Sɛ̍lūā ni̍. O̍ yu̍ŋgu̍ 
Chu̍dā chōo̍ wāŋnda̍ ha̍ā nda̍ a̍a̍ fu̍la̍ ni̍. Mi̍ E̍kāŋ ko̍ŋ chūā nyɛ̄m Mɛ̄lɛ̄ka̍ dīmu̍l 
nda̍ mu̍ŋ māā ā tɛ̄ɛ̄mbu̍u̍ wo̍ŋ ŋ̄ ti̍ŋ. O̍ ko̍ŋ, mi̍ Mɛ̄lɛ̄ka̍ dūāūnu᷄ŋ tu̍mbe̍ a̍ I̍sɔ̄lūɛ̍i̍ya̍. 

2Mɛ̄ɛ̍ I̍sɔ̄lūɛ̍i̍ya̍ chīi̍ Chɛ̄lu̍i̍kō yōmɔ̄ɔ̍, mi̍ Chɔ̄ɔ̍sūāā hɛ̍lī pūa̍a̍ mbo̍ vīām nda̍ 
su̍a̍ŋsu̍a̍ŋnde̍ŋ E̍yāī chi̍e̍e̍. E̍yāī wa̍ Bɛ̍ta̍vīŋ chi̍e̍e̍ i̍kɛ̍i̍, bā pāa̍le̍ŋ lē chāŋ ndo̍, 
kūmbū Bɛ̍tɛ̄ɛ̄l wo̍. Mi̍ Chɔ̄ɔ̍sūāā di̍mūl pūa̍a̍ su̍a̍ŋsu̍a̍ŋnda̍ ha̍ā āā, “Lā kɔ̍ mī lā kɔ̍ 
mɛ̍ɛ̍ndīa̍ŋ E̍yāī, a̍ tānda̍ ba̍lu̍ ndu̍ wo̍.” Mi̍ pūa̍a̍ su̍a̍ŋsu̍a̍ŋnda̍ ha̍ā ā kūā mɛ̄ɛ̍ 
Chɔ̄ɔ̍sūāā di̍mu̍l nda̍ yɛ̍. 

3Mɛ̄ɛ̍ nda̍ mīīŋgu̍, ma̍ kɔ̍ do̍o̍nu᷄ŋ Chɔ̄ɔ̍sūāā ko̍na̍ āā, “Chi̍o̍o̍ E̍yāī o̍ cho̍ o̍ bɔ̍ɔ̍ le̍. 
Le̍la̍ŋ yɔ᷅ŋ so̍vɛ̄i̍ya̍ lo̍ŋ kpo̍u̍ le̍ lākɔ̄ sɔ̍ŋgā a̍ nda̍ le̍. Ō wā le̍tu̍u̍ mā yɔ̍ŋ so̍vɛ̄i̍ya̍ 
wāa̍la̍ŋ lā tīɔ̍ɔ̍ŋ ɔ̄ɔ̄ lā yāa̍.” 

4Mi̍ Chɔ̄ɔ̍sūāā yɔ᷅ŋ so̍vɛ̄i̍ya̍ wāa̍la̍ŋ lā yāa̍ le̍ kɔ̄la̍ŋ wāŋnda̍ E̍yāī dēlɔ̄ɔ̍ cho̍o̍ a̍ 
sɔ̍ŋgɔ̄ɔ̍. Kɛ̍ mi̍ wāŋnda̍ E̍yāī a̍ kɔ̍ yo᷅m nda̍, ma̍ mīīŋgū a̍ kīlta̍ŋ. 

5Mi̍ wāŋnda̍ E̍yāī a̍ chu̍ā nda̍ tōūwɔ̄ɔ̍ o̍ dīō kpāki̍ chi̍o̍o̍ sōndōo̍ ma̍ tūāl a̍ nda̍ 
pe̍mbēi̍, mā kūā a̍ nda̍ pɔ̍ɔ̍li̍, nāa̍ nda̍ kālā po̍ūta̍ŋ nda̍. Le̍ hūnɔ̄ɔ̍ o̍ pēmbēi̍ tōlɔ̄ɔ̍ 
mā dīī I̍sɔ̄lūɛ̍i̍ya̍ be̍le̍-ya̍a̍ a̍ ā ŋɔ᷄mpu᷅m. O̍ ko̍ŋ, mi̍ sīōōŋīī bɛ̄ndūe̍i̍ bīī I̍sɔ̄lūɛ̍i̍ya̍. 

6Mi̍ Chɔ̄ɔ̍sūāā nda̍ wāŋ bānāā I̍sɔ̄lūɛ̍i̍ya̍ ā sɛ̄ɛ̄sīa̍ŋ do᷅māla̍ŋ lēkɔ̄ɔ̍ a̍ kɔ̄ltā 
tāmbɛ̍i̍la̍ŋ. Ma̍ kɔ̍ de᷅l lɛ̄ŋ kɔ̍fu̍ si̍m le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ lāchī, ma̍ hīnī 
sa̍kpō. Ma̍ dūāūnu᷄ŋ chu̍ndo̍o̍ o̍ lēbōl. Ma̍ lō īhīni̍ lɛ᷅ŋ ndo̍ŋ ha̍a̍a̍ mi̍ pāa̍le̍ŋ lē dēl. 

7Bōōndi̍i̍ nda̍ wa̍ ke̍ŋ i̍hi̍ni̍ lɛ᷅ŋ lo̍ŋ nde̍, mi̍ Chɔ̄ɔ̍sūāā pi̍ɛ̍ī Mɛ̄lɛ̄ka̍ āā, “Ōo̍ Mɛ̄lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, vɛ᷅ ma̍ tɛ̄ɛ̄ŋgūū na̍a̍ Chɔ̍ɔ̍dāŋ nda̍ŋ le̍e̍lōo̍ na̍nu᷄ŋ? 
Bāā le̍ na̍a̍ mālɔ̄ɔ̍ A̍mɔ̍lu̍a̍i̍tīi̍ya̍ o̍ bā mā tɛ̄ɛ̄mbu̍u̍ na̍a̍ ŋ̄ tɛ̄ɛ̄ŋgu̍u̍ na̍a̍ na̍nu᷄ŋ ni̍? Tē 
le̍nde̍ ni̍, mɛ̄ɛ̍ ndi̍ i̍i̍ wa᷅ i̍ kɛ̍ndɛ̄ mi̍ na̍a̍ ŋ̍ wa̍ŋnu̍ŋ le̍e̍lōo̍ lo̍ŋ. 

8Ōo̍ māsānɔ̄ɔ̍ Mɛ̄lɛ̄ka̍, I̍sɔ̄lūɛ̍i̍ya̍ nyāānu̍ŋ ya̍a̍mɔ̍ɔ̍wa̍a̍ ndāa̍, I̍ si̍nā nyɛ᷅ ya̍ I̍ di̍mī 
wo̍ le̍. 

9Tē Ke̍na̍na̍i̍tīi̍ya̍, a̍ wāna̍ o̍ wāna̍ cho̍ o̍ lɛ̄ŋnde̍ŋ nde᷅ŋ ni̍ŋ a̍ tu̍e̍ī nyɛ̍ yɔ̍nu̍ŋ ho̍ō 
wo̍ pɛ̍, ā chō na̍a̍ hūnɔ̄ɔ̄ bālɔ̄ɔ̄ mā dīu̍ na̍a̍ kpo̍u̍. Ndu̍yɛ̍ tē ke̍ŋ i̍ yɔ̍nu̍ŋ pɛ̍, ō yɛ̄ɛ̍nɛ̍ 
ŋ̄ chō yɛ̄ tōsā le̍ mī wāŋnda̍ hīōū lāchī a̍ nu̍m bɛ̄ɛ̄le̍ŋ kīo̍o̍?” 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Hi̍nī lɛ̄ŋ te̍, chɔ̍ŋ! 

11Wāŋnda̍ I̍sɔ̄lūɛ̄ī a̍ to̍sa̍ yɔ̄ŋ wɔ̄ɔ̍ŋndo̍. Dīōm chɛ̄la᷅ŋ wa̍ na̍a̍ tɛ̄ɛ̄ŋ na̍a̍ nda̍ā māā ā 
tɛ̄ɛ̄mbu̍u̍ Chɛ̄lu̍i̍kō, a̍ nyɛ̄ o̍ nyɛ̍ wa̍ lēni᷄ŋ ndo̍, ā tɛ̄ɛ̄mbu̍u̍ dīōm chɛ̄la᷅ŋ kōŋ. Nyɛ̄m 
ya̍ I̍ di̍mu̍l nda̍ mu̍ŋ māā ā tɛ̄ɛ̄mbu̍u̍ wo̍ŋ ā chu̍a̍ mu̍ŋ ŋ̄ ti̍ŋ. Mɛ̄ɛ̍ nda̍ chīīmbu̍u̍ 
mu̍ŋ, ma̍ kɔ̍ kɛ̍sī mu̍ŋ ō nyɛ̄m nda̍ŋ tɛ̄ɛ̄ŋ, ma̍ dīmī chōōla̍ŋ. 

12Le̍la̍ŋ, wāŋnda̍ I̍sɔ̄lūɛ̄ī a̍ nɔ̍lā mā sīmu̍l ya̍a̍mɔ̍ɔ̍wa̍a̍ ndāa̍ le̍. Ā nyēēnu̍ŋ fu̍u̍ 
ya̍a̍mɔ̍ɔ̍wa̍a̍ ndāa̍ le̍, ya̍ i̍i̍ chi̍i̍ ni᷅ŋ nda̍ yāmɛ̍i̍ kīlūl le̍ nda̍ tɛ̄ɛ̄mbūūwo̍. Le̍la̍ŋ tē lā 
sōli̍ nyɛ᷅m mu᷅ŋ nya̍ tɛ̄ɛ̄ŋ mī lā tɛ̄ɛ̄mbu̍u̍ mu̍ŋ te̍ I̍ ve᷅ lɛ̍ nya̍ kɔ̄ɔ̄lī le̍. 

13Chɔ̍ŋ mā kɔ̍ di̍mūl wāŋnda̍ I̍sɔ̄lūɛ̄ī mā dīndi̍ nda̍ pi̍la̍ mā sīmnu̍ŋ a̍ di̍a̍ndāā ya̍ o̍ 
hɔ̄l mā bɛ̄ɛ̄ndi̍a̍ŋ le̍ ya̍ hūnɔ̄ɔ̍ sīɔ̄dīi̍ si᷄mnda̍ŋ lāchī. Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ I̍ nɔ̍ īsɔ̄ɔ̍ le̍ nda̍ dīmūl. I̍ cho̍ nda̍ dīmūl a̍a̍, ‘Wāŋnda̍ I̍sɔ̄lūɛ̄ī, I̍ di̍mu̍l nya̍ 
māā lā tɛ̄ɛ̄mbu̍u̍ Chɛ̄lu̍i̍kō a̍ nyɛ̄ o̍ nyɛ̍ cho̍ lo̍ŋ kɛ̍ mi̍ lā chūā nyɛ̄m mu᷅ŋ ŋ̄ ti᷄ŋ mi̍ ŋ̄ 
wā nya̍ tɛ̄ɛ̄ŋ. Le̍la̍ŋ tē lā sōli̍ nyɛ᷅m mu᷅ŋ nya̍ tɛ̄ɛ̄ŋ te̍, lā nɔ̍lā mī lā sīmu̍l ya̍a̍mɔ̍ɔ̍wa̍a̍ 
nyāa̍ le̍.’ 

14Sīɔ̄dīi̍ lā pēna̍ ya̍ īsīsi̍ la̍chi̍ a̍ yu̍ŋgu̍la̍ŋ lā pīlɛ̍ŋ pi̍lɛ̍ŋ. Yu̍ŋgu̍ ya̍ I̍ cho̍ yūlɔ̄ɔ̄ wo̍ 
yu̍ŋgu̍ ko̍ŋ sīm a̍ Ku̍ndāla̍ŋ lā pīlɛ̍ŋ pi̍lɛ̍ŋ. Ku̍ndā ya̍ I̍ cho̍ yūlɔ̄ɔ̄ wo̍ ku̍ndā kōŋ si̍m 
a̍ chīɛ̄īla̍ŋ lā pīlɛ̍ŋ pi̍lɛ̍ŋ. Chīɛ̄ī ya̍ I̍ cho̍ yūlɔ̄ɔ̄ wo̍ chīɛ̄ī kōŋ si᷄m a̍ pūa̍a̍ le̍bo᷅lla̍ ā 
pīlɛ̍ŋ pi̍lɛ̍ŋ. 

15Po̍ ya̍ I̍ cho̍ yūlɔ̄ɔ̄ mī lā sāālu̍ŋ nyɛ᷅m mu᷅ŋ ndu̍ o̍ bā wo̍ lā lo᷄m ndu̍ a̍ yu̍ŋgu̍ ndɔ̄ɔ̍ 
a̍ nyɛ̄ o̍ nyɛ̄ o̍ nɔ̍. Kāni̍ fu̍u̍le̍ ndu̍ tɛ̍ɛ̍mbu̍u̍ dīōm chɛ̄la᷅ŋ wa̍ na̍a̍ tɛ̄ɛ̄ŋ na̍a̍ I̍sɔ̄lūɛ̍i̍ya̍ 
wo̍, mbo̍ hūŋ a̍ si̍ɔ̍mbu̍la̍ŋ I̍sɔ̄lūɛ̍i̍ya̍ chōo̍ ni̍.” 

16Dīi̍mā ndɔ̄ɔ̍, mi̍ Chɔ̄ɔ̍sūāā pe̍nā I̍sɔ̄lūɛ̍i̍ya̍ kpo̍u̍ si̍mī Mɛ̄lɛ̄ka̍ Ya̍a̍wɛ̄ɛ̍ o̍ hɔ̄l a̍ 
yu̍ŋgu̍la̍ŋ lā pīlɛ̍ŋ pi̍lɛ̍ŋ. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ yu̍lū yu̍ŋgu̍ Chu̍dā wo̍. 

17Mi̍ Chɔ̄ɔ̍sūāā o̍ si̍mī yu̍ŋgu̍ Chu̍dā wo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l a̍ ku̍ndāla̍ŋ lā pīlɛ̍ŋ 
pi̍lɛ̍ŋ. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ yu̍lū ku̍nda̍ Sɛ̍lūā wo̍. Mbo̍ sīmī ku̍nda̍ Sɛ̍lūā wo̍ 
Mɛ̄lɛ̄ka̍ o̍ hɔ̄l a̍ chīɛ̄īla̍ŋ lā pīlɛ̍ŋ pi̍lɛ̍ŋ. Mi̍ Mɛ̄lɛ̄ka̍ yu̍lū chīɛ̍i̍ Sa̍bi̍dī wo̍. 

18Mbo̍ sīmī pūa̍a̍ o̍ Sa̍bi̍dī lo̍ chīɛ̄īni̍ŋ a̍ pi̍lɛ̍ŋ pi̍lɛ̍ŋ. Mi̍ Mɛ̄lɛ̄ka̍ yūlū E̍kāŋ po᷄ Ka̍a̍mī 
wo̍, Sa̍bi̍dī po᷄ ndɔ̄ ma̍māa̍. 

19Mi̍ Chɔ̄ɔ̍sūāā di̍mūl E̍kāŋ āā, “Po᷄ nūu̍, chɔ̍ɔ̍mu̍u̍ nyɛ᷅ ŋ̄ tōsa̍ wo̍ nāa̍ Mɛ̄lɛ̄ka̍ 
Ya̍a̍wɛ̄ɛ̄ chu̍a̍ I̍sɔ̄lūɛ̍i̍ya̍ Mɛ̄lɛ̄ka̍ ndāa̍. Di̍mu̍l la̍ nyɛ̄ ŋ̄ tōsa̍ wo̍, vi᷅ŋ ya̍ le̍.” 

20Mi̍ E̍kāŋ mu̍lī āā, “Ī chō tōnya̍ I̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ 
Mɛ̄lɛ̄ka̍ ndāa̍. Nyɛ̄ ya̍ I̍ to̍sa̍ wo̍ cho̍ ho̍ō ni̍. 

21O̍ nyɛ̄m na̍a̍ ŋ̄ wa̍ mu̍ŋ tɛ̍ɛ̍mbūūwo̍ Chɛ̄lu̍i̍kō wo̍ŋ tɛ̄ɛ̄ŋ, mi̍ cha᷅ dōmā kɛ̍ndɛ̄ 
bɛ̄ndū nda̍ tōōsi̍a̍a̍ o̍ lɛ̄ŋndē Ba̍bi̍lɔ̄ŋnde̍ŋ ni̍ŋ ndo̍, a̍ ka̍ni̍ŋ hu̍mbo̍ŋ lu̍su̍llo̍ 
pa᷅ŋnda̍ŋ lā ŋūɛ̍ɛ̍nu̍, a̍ ko̍o̍līi̍yo̍ŋ pa᷅ŋndo̍ a̍ nyɛ̄ pɔ̄mbɔ̄. Mɛ̄ɛ̍ ya̍ I̍ che᷅ nyɔ̄ɔ̍ŋ mu᷅ŋ, 
mi̍ lu̍ɛ̍ī lēhɔ̄l o̍ mu̍ŋ, mi̍ chu̍ā mu̍ŋ. Kɛ̍ tē lā kūɛ̄ o̍ Tɛ̍ndīi̍ nūu̍ ni̍ŋ pɛ̍, lā chō mu̍ŋ 
sāālɔ᷄ŋ ŋ̍ tu̍wāā lɛ̄ŋ, a̍ ka̍ni̍ŋ hu̍mbūŋ mu᷅ŋ lēbɛ̄ŋgu̍.” 

22O̍ ko̍ŋ, mi̍ Chɔ̄ɔ̍sūāā vi̍ām pūa̍a̍ ma̍ nyāānu̍ŋ o̍ tɛ̍ndīi̍ E̍kāŋ ndo̍ ni̍ŋ. Ndu̍yɛ̍ 
lēkɛ̍ndɛ̍ī, ma̍ kɔ̍ sa̍a̍lu̍ŋ nyɛ᷅m mu᷅ŋ ŋ̄ tūwāā lɛ̄ŋ, a̍ ka̍ni̍ŋ hu̍mbo̍ŋ lēbɛ̄ŋgu̍. 

23Ma̍ fūlā a̍ mu̍ŋ, ma̍ kūā a̍ mu̍ŋ nāa̍ Chɔ̄ɔ̍sūāā nda̍ I̍sɔ̄lūɛ̍i̍ya̍ chūā, mā kɛ̄sī mu̍ŋ 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

24O̍ ko̍ŋ kɔ̍ɔ̍lī, mi̍ Chɔ̄ɔ̍sūāā nda̍ I̍sɔ̄lūɛ̍i̍ya̍ ā bīī E̍kāŋ ma̍ kūā a̍ ndu̍ o̍ pēmbo᷄ŋ tɛ̄ɛ̄ŋ, 
o̍ dɛ̍ŋgbɛ̍ nda̍ vēēlū āā dɛ̍ŋgbɛ̍ dɛ̍nɛ̍ pa̍lāa̍ wo̍, lātūlu̍ a̍ nyɛ̄ o̍ nyɛ̄ ndu̍ o̍o̍ nɔ̍. Ka̍ni̍ŋ 
hu̍mbūŋ o̍ chu̍a̍ mu̍ŋ ndo̍ŋ ni̍, a̍ dōmā ko̍ŋ, a̍ ko̍o̍līi̍yo̍ŋ, a̍ chūāā ndūāā pi̍a̍a̍ndūa̍a̍, 
a̍, ā lāāndūa̍a̍, a̍ nāūwāā ndūa̍a̍ a̍ Sōfɛ̍li̍a̍a̍ ndūa̍a̍, a̍ sāa̍ ndūa̍a̍, a̍ tɛ̍ndīi̍ ndɔ̄ɔ̍ a̍ nyɛ̄ 
o̍ nyɛ̄ ndu̍ o̍o̍ nɔ̍ ma̍ kūā a̍ mu̍ŋ o̍ dɛ̍ŋgbɛ̍ kōŋ ni᷄ŋ. 

25O̍ ko̍ŋ, mi̍ Chɔ̄ɔ̍sūāā lo̍ lo᷅ŋ mbo̍ di̍mūl E̍kāŋ, āā, “Nu̍m chu̍u̍ na̍a̍ dɛ̍nɛ̍ pa̍lāā 
bɛ̄ndōo̍ ho̍ō ni̍. Le̍la̍ŋ nūm bɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m hāū dɛ̍nɛ̍ pa̍lāā bɛ̄ndōo̍ 
tūsī chōo̍.” Mi̍ I̍sɔ̄lūɛ̍i̍ya̍ kpo̍u̍ a̍ vi̍ī nda̍ a̍ pōūta̍ŋ ma̍ dīū nda̍. O̍ ko̍ŋ kɔ̍ɔ̍lī, ma̍ lūām 
dīāllūŋ nda᷄ŋ lātūlu̍ a̍ nyɛ̄ o̍ nyɛ̄ ndu̍ o̍o̍ nɔ̍. 

26Ma̍ dīī pōūta̍ŋ ku̍ndā bɛ̍ndōo̍ nāa̍ nda̍ lōm ka̍ŋ di̍a̍llūŋ ndāŋ mu̍ŋ nda̍. A̍ te̍le̍ŋ 
yāu̍wo̍ ho̍ō ō chō pōōnyīa̍ŋndo̍ wo̍ bɛ̍ɛ̍ pōūtālāŋ lā chō lo̍ŋ. Nyɛ̄ ko̍ŋ to̍sa̍ ni̍ mi̍ 
wāŋnda̍ wā wɔ̄ fo̍ndā kōŋ vēēlōo̍ āā, dɛ̍ŋgbɛ̍ dɛ̍nɛ̍ pa̍lāā bɛ̄ndōo̍. Ndu̍yɛ̍ mɛ̄ɛ̍ nda̍ 
dīī E̍kāŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ pɔ̍lu̍l kɔ̄l, ō hīu̍ lɛ̍ lāchī a̍ tu̍mbo̍o̍ le̍. 

Chɔ̄ɔ̍sūāā 8 

Mɛɛ̄ ̍Chɔɔ̄s̍ūāā nda̍ wāŋnda̍ Is̍ɔl̄ūɛī̄ a̍ ye᷅m E̍yāī yɛ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Sīōōŋīī bi̍ī nu̍m te̍, ma᷅l te̍. 
Chu̍a̍ so̍vɛ̄i̍ya̍a̍ nu̍mnda̍ kpo̍u̍ mī lā he᷄l E̍yāī. I̍ ma̍l māsāa̍ E̍yāī nya̍ o̍ bā a̍ wānāā 
ndūa̍a̍ a̍ chi̍e̍e̍ ndɔ̄ɔ̍ a̍ lɛ̄ŋndē ndɔ̄le̍ŋ. 

2Lā tōsa̍ a̍ E̍yāī a̍ māsa̍ ndāa̍ mɛ̄ɛ̍ nya̍ tōsa̍ a̍ Chɛ̄lu̍i̍kō a̍ māsa̍ ndāa̍ yɛ̍. Kɛ̍ lo̍ŋ ndu̍ 
lā chu̍a̍ nyɛ᷅m kɛ̄ndɛ᷄ŋ cho̍ lo̍ŋ ndo̍ŋ a̍ chɔ̄lūa̍a̍ le̍ nya̍ pi̍la̍. Le̍la̍ŋ, vi̍o̍m so̍vɛ̄i̍ya̍a̍ 
nu̍mnda̍ ā ti᷄ŋ mā kɔ̍ vi̍o̍ŋnu᷄ŋ o̍ chi̍o̍o̍ lēkɔ̍ɔ̍lī.” 

3Mi̍ Chɔ̄ɔ̍sūāā nda̍ so̍vɛ̄i̍ya̍a̍ ndūa̍a̍ ā bɛ̄ɛ̄ndīa̍ŋ le̍ kɔ̄la̍ŋ E̍yāī dēlɔ̄ɔ̍ chōo̍. Mbo̍ hɛ̄lī 
pūa̍a̍ ndūa̍a̍ sɔ̍ŋgā sɔ̍ŋgā bɛ̄ndōo̍ wa̍ wāa̍la̍ŋ be̍le̍-ya̍a̍ (30,000) mbo̍ vīām nda̍ a̍ 
nyūmnda̍ŋ. 

4Mbo̍ dīmūl nda̍ āā, “Lā kɔ̍ E̍yāī le̍kɔ̍ɔ̍lī, mī lā kɔ̍ vi̍o̍ŋnu᷄ŋ ndo̍ŋ. Kɛ̍ te̍ lā wa̍ 
vīōŋnɔ᷄ŋndo̍ pɛ̍, lā ku̍ā lēvīl a̍ chi̍o̍o̍ le̍. Lā wa̍ a̍ bɛ̍ɛ̍ndīa̍ŋ le̍ nda̍ dēlɔ̄ɔ̍ chōo̍. 

5Ya̍ a̍ so̍vɛ̄i̍ya̍a̍ cho̍ lō na̍nu᷄ŋ nda̍, na̍a̍ ŋ̄ chō fūlā wāŋnda̍ E̍yāī o̍ hɔ̄l. Tē ā chē na̍a̍ 
pɛ̍ mā tīsa̍ na̍a̍ kɔ̄ɔ̄lī māā pāāndū, ŋ̄ chō mūli̍ŋ a̍ kīlta̍ŋ. 

6Ā chō na̍a̍ lō tōūwɔ̄ɔ̍ ha̍a̍a̍ mī ŋ̄ fāŋa̍ nda̍ o̍ chi̍o̍o̍ īkɛ̄i̍ fa̍ū. Ā wā ni̍ŋ ko̍ yi̍ya᷄ŋndo̍ 
māā nyāānɔ᷄ŋndo̍ na̍a̍ ŋ̄ cho̍ nda̍ māā pāāndū ni̍. 

7O̍ ko̍ŋ, mī nya̍ kōma̍ fu̍lā nda̍ a̍ mākɔ̄ɔ̄ mī lā bīī chi̍o̍o̍. Mɛ̄lɛ̄ka̍ nāa̍ Ya̍a̍wɛ̄ɛ̄ o̍ chō 
nya̍ ndu̍ mālɔ̄ɔ̄ o̍ bā. 

8Tē lā kōma̍ chu̍ā chi̍o̍o̍ pɛ̍, lā ma᷄l ndu̍ o̍ yīŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍ yɛ̍. 
Sīlā ya̍ I̍ nɔ̍ le̍ nya̍ wo̍ cho̍ ko̍ŋ ni̍.” 

9Mi̍ Chɔ̄ɔ̍sūāā vi̍ām nda̍ ma̍ kɔ̍ vi̍o̍ŋnu᷄ŋ Bɛ̍tɛ̄ɛ̄l tɛ̍ɛ̄ŋ nda̍ E̍yāī bā pāa̍le̍ŋ lē dēl lo̍. 
Ma̍ kɔ̍ lɔ᷅l chūmndo̍ lo̍ŋ. Mi̍ Chɔ̄ɔ̍sūāā ndu̍ lɔ᷅l o̍ dɔ̍ɔ̍ŋgɔ̍ nda̍ wa̍ wo̍. 

10Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Chɔ̄ɔ̍sūāā pe̍nā so̍vɛ̄i̍ya̍ vēēlū nāa̍ pi᷅lɛ̍. O̍ ko̍ŋ 
kɔ̍ɔ̍lī, ndu̍ a̍ wāŋ bānāā I̍sɔ̄lūɛ̍i̍ya̍ ma̍ sīm nda̍ lāchī ma̍ kūā a̍ nda̍ E̍yāī. 

11Ma̍ hēl a̍ nda̍ o̍ nɛ̄i̍ he̍l chi̍e̍e̍ kpe̍e̍kpe̍i̍yo̍ ma̍ kɔ̍ di̍i̍ŋ ku̍ndāa̍ o̍ chi̍o̍o̍ bā lūāŋndo̍, 
kpōlōŋkpo̍lo̍ŋndo̍ ō wa̍ nda̍ tɛ̄ɛ̄ŋ a̍ chi̍o̍o̍. 

12Mi̍ Chɔ̄ɔ̍sūāā yɔ᷅ŋ pūa̍a̍ ndūa̍a̍ le̍ wāa̍la̍ŋ lā ŋūɛ̍ɛ̍nu̍ (5,000) ma̍ kɔ̍ vi̍o̍ŋnu᷄ŋ Bɛ̍tɛ̄ɛ̄l 
tɛ̍ɛ̄ŋ nda̍ E̍yāī bā pāa̍le̍ŋ lē dēl lo̍. 

13Mi̍ Chɔ̄ɔ̍sūāā bɛ̍ɛ̍ndīāā so̍vɛ̄i̍ya̍ le̍nde̍ kpo̍u̍ le̍ chɔ̄ūwo̍. Ku̍ndā bɛ̄ndōo̍ wa̍ o̍ 
chi̍o̍o̍ bā lūāŋndo̍ mi̍ ha̍ā wā chi̍o̍o̍ lēkɔ̍ɔ̍lī, bā pāa̍le̍ŋ lē dēl lo̍. Mi̍ Chɔ̄ɔ̍sūāā pi̍la̍ 
mi̍i̍ŋgū o̍ lɛ̄ŋndē dɛ̍ŋgbɛ̍le̍ŋ pēmbo᷄ŋ tɛ̄ɛ̄ŋ mbo̍ kɔ̍ lɔ᷅l lo̍ŋ. 

14Mɛ̄ɛ̍ māsāa̍ E̍yāī o̍ che᷅ I̍sɔ̄lūɛ̍i̍ya̍ īdīi̍yo̍, mbo̍ vēēlū so̍vɛ̄i̍ya̍a̍ ndūa̍a̍ a̍ kīlta̍ŋ, ma̍ 
tūāl bā lɛ̄ŋndē dɛ̍ŋgbɛ̍le̍ŋ pēmbo᷄ŋ tɛ̄ɛ̄ŋ le̍ kɔ̄la̍ŋ I̍sɔ̄lūɛ̍i̍ya̍ dēlɔ̄ɔ̍ chōo̍ a̍ sɔ̍ŋgɔ̄ɔ̍, 
nāa̍ nda̍ chīŋa̍la᷅ŋ nda̍ pāāndū wa̍. Kɛ̍ māsāa̍ E̍yāī o̍ si̍na̍ nu̍a̍ā māā I̍sɔ̄lūɛ̍i̍ya̍a̍ 
che̍le̍ŋ ā wa̍ ā vīāŋna᷄ŋ o̍ chi̍o̍o̍ lēkɔ̍ɔ̍lī le̍. 

15O̍ ko̍ŋ, mi̍ Chɔ̄ɔ̍sūāā nda̍ pūa̍a̍ ndūa̍a̍, ā tōsāl nda̍ yāāfāle̍ŋ, ma̍ kāndū 
nyāānɔ᷄ŋndo̍, bā po̍llo̍ māā pāāndū. 

16Ma̍ vēēlū pūa̍a̍ E̍yāī kpo̍u̍ ma̍ māl chi̍o̍o̍ ma̍ tīsā I̍sɔ̄lūɛ̍i̍ya̍ kɔ̄ɔ̄lī. Mi̍ I̍sɔ̄lūɛ̍i̍ya̍ lō 
kɔ̄la̍ŋ a̍ nda̍ ha̍a̍a̍ ma̍ fāŋgā nda̍ o̍ chi̍o̍o̍ īkɛ̄i̍ fa̍ū. 

17Wāŋ pīāāndūa̍a̍ E̍yāī kpo̍u̍ a̍ ha̍ā Bɛ̍tɛ̄ɛ̄l, ma̍ tīsā I̍sɔ̄lūɛ̍i̍ya̍ kɔ̄ɔ̄lī. Wānā pi᷅lɛ̍ bɛ̍ɛ̍ ā 
mɛ̄i̍ E̍yāī le̍ mbō kōma̍ to̍fā chi̍o̍o̍ le̍. Ndu̍yɛ̍ dīōlā kpākīo̍o̍ kpo̍u̍ lā wa̍ lā kūūmbīāā. 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Yu̍lu̍ ba̍l cho̍ nu̍m o̍ bā wo̍ E̍yāī. Kāni̍ 
fu̍u̍le̍ I̍ cho̍ E̍yāī mālɔ̄ɔ̄ nya̍ o̍ bā.” Mi̍ Chɔ̄ɔ̍sūāā yu̍lū ba̍l wa̍ ndu̍ o̍ bā wo̍ E̍yāī. 

19Dīmīo̍o̍ nu̍a̍ā mi̍ Chɔ̄ɔ̍sūāā yu̍lū ba̍llo̍, mi̍ so̍vɛ̄i̍ya̍a̍ wa̍ chi̍o̍o̍ lēkɔ̍ɔ̍lī wa̍ ā fūlā a̍ 
kīlta̍ŋ ma̍ kɔ̍ bi̍ī chi̍o̍o̍ ma̍ māl ndu̍ o̍ yīŋ. 

20-21Mɛ̄ɛ̍ wāŋnda̍ E̍yāī a̍ to̍fa̍ŋ a̍ mākɔ̄ɔ̄, ma̍ chā ku᷄mnde̍ fūlāa̍ E̍yāī mī ī hēl cho̍o̍ 
tu̍kpe̍ tu̍kpe̍. Mɛ̄ɛ̍ Chɔ̄ɔ̍sūāā nda̍ pūa̍a̍ ndūa̍a̍ ā chē kūmi̍i̍ ke̍ŋ, ma̍ sīnā māā 
chāāŋāā ndāā I̍sɔ̄lūɛ̍i̍ya̍ ko̍ma̍ bi̍ī chi̍o̍o̍ ni̍ ma̍ māl ndu̍ o̍ yīŋ. Fo̍ndā o̍ fo̍ndā ve̍ lɛ̍ 
le̍ mī wāŋnda̍ E̍yāī nda̍ a̍a̍ nya̍a̍nu̍ŋ nda̍ le̍. O̍ ko̍ŋ, mi̍ Chɔ̄ɔ̍sūāā nda̍ pūa̍a̍ ndūa̍a̍ ā 
mūlu̍la᷅ŋ nda̍ a̍ sɔ̍ŋgɔ̄ɔ̍. 

22Mi̍ so̍vɛ̄i̍ya̍a̍ ko̍ma̍ bi̍ī chi̍o̍o̍ a̍ mākɔ̄ɔ̄ wa̍ ā kɔ̍ chi᷅ŋa̍la᷅ŋ nda̍ vɛ̄lɛ̄. Ma̍ sāā nda̍ a̍ 
sɔ̍ŋgɔ̄ɔ̍ vēllāa̍ vēllē ma̍ dīū nda̍ kpo̍u̍. Wānā pi᷅lɛ̍ bɛ̍ɛ̍ fu̍la̍ le̍. 

23Kɛ̍ māsāa̍ ndu̍ ma̍ bīī ndu̍ ma̍ kūā a̍ ndu̍ nāa̍ Chɔ̄ɔ̍sūāā chu̍a̍. 



493 

 

 
Kisi Bible Quick 

© 2013 Bible Society in Liberia. 
 

 
 

 

24Mi̍ wāŋnda̍ I̍sɔ̄lūɛ̍i̍ a̍ chi̍ī nda̍ dīū kpo̍u̍ o̍ po̍llo̍ ni̍ŋ nāa̍ nda̍ nyāānu̍ŋ nda̍ ka̍ŋ 
kɔ̍ɔ̍lī wa̍. O̍ ko̍ŋ kɔ̍ɔ̍lī, ma̍ mīīŋgū E̍yāī ma̍ kɔ̍ si̍o̍ū wānāā tūa̍a̍ wa̍ lo̍ŋ nda̍ dīū. 

25-26Ba̍l Chɔ̄ɔ̍sūāā yu̍lū E̍yāī wo̍ ō lo̍ ō yūlāā le̍nde̍ ha̍a̍a̍ mi̍ pūa̍a̍ ndūa̍a̍ chīī 
wāŋnda̍ E̍yāī di̍ū kpo̍u̍. Wānāa̍ wa̍ E̍yāī kpo̍u̍ kpo̍u̍ wa̍, wāŋ pīāāndūa̍a̍ a̍ wāŋ 
lāāndūa̍a̍ ā wa̍ wāa̍la̍ŋ tɔ̍ a̍ lā tīɔ̍ɔ̍ŋ (12,000). Nda̍ kpo̍u̍ ma̍ dīū nda̍. 

27Mɛ̄ɛ̍ le̍ chɔ̄lūa̍a̍ a̍ nyɛ̄m kɛ̄ndɛ᷄ŋ wa̍ E̍yāī yo̍ŋ mi̍ wāŋnda̍ I̍sɔ̄lūɛ̄ī a̍ chu̍ā mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Chɔ̄ɔ̍sūāā yɛ̍. 

28Mi̍ Chɔ̄ɔ̍sūāā lu̍ām E̍yāī mbo̍ mɛ̄ī ndu̍ pɔ̄m. Ndu̍yɛ̍ a̍ te̍le̍ŋ yāu̍wo̍ ho̍ō ō chō 
pōōnyīa̍ŋndo̍ wo̍ bɛ̍ɛ̍ ō chō pɔ̄m. 

29O̍ ko̍ŋ kɔ̍ɔ̍lī, mi̍ Chɔ̄ɔ̍sūāā la̍ndū māsāa̍ E̍yāī o̍ yɔ̄mndo̍ mbo̍ wū. Mi̍ dīāllūŋ ndɔ̍ŋ 
nīīlū ŋ̄ lāndāā lo̍ŋ le̍ pāa̍le̍ŋ kpɛ᷅ŋ. Mɛ̄ɛ̍ pāa̍le̍ŋ lē de᷄l, mi̍ Chɔ̄ɔ̍sūāā di̍mūl pūa̍a̍ 
ndūa̍a̍ ma̍ kɔ̍ tu̍sī dīāllūŋ ndɔ̍ŋ ma̍ kɔ̍ vi̍o̍ū mu̍ŋ o̍ dīō kpāki̍ chi̍o̍o̍ sōndōo̍. Mbo̍ 
dīmūl nda̍ ma̍ dīī pōūta̍ŋ ku̍ndāa̍ o̍ dīāllūŋ mu᷅ŋ chōo̍. A̍ te̍le̍ŋ yāu̍wo̍ ho̍ō ō chō 
pōōnyīa̍ŋndo̍ wo̍ bɛ̍ɛ̍ pōūtālāŋ lā chō lo̍ŋ. 

Chɔɔ̄s̍ūāā to̍fa̍l Is̍ɔl̄ūɛi̍y̍a̍ sāwāla̍ Mɛl̄ɛk̄a̍la̍ŋ o̍ yāu̍wo̍ chōo̍ 
30Mi̍ Chɔ̄ɔ̍sūāā ta̍ŋgūl ma̍āŋndo̍ o̍ Pēmbīī Ɛ̍bāve̍ le̍ Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ 
Mɛ̄lɛ̄ka̍ ndāa̍, 

31mɛ̄ɛ̍ Mūu̍sē bu̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍ ō di̍mu̍l nda̍ yɛ̍. Mi̍ Mūu̍sē pɛ̍ɛ̍kū nda̍ o̍ yāu̍ 
ndɔ̍ lāsāwāa̍ ni̍ŋ māā ā nɔ̄ mā tāŋgu̍l ma̍āŋndo̍ a̍ pōūta̍ŋ. Ndu̍yɛ̍ pōūta̍ŋ ndāŋ māā 
ā nɔ̍ mā kēlū la̍ŋ te̍, a̍ īchīli̍ŋ ni̍ kɛ̄lɛ̄ŋgāā a̍ nyɛ̄ o̍ nyɛ̄ chēle̍ŋ. Ndu̍yɛ̍ mi̍ Chɔ̄ɔ̍sūāā 
tāŋgūl ndu̍ le̍nde̍. O̍ ko̍ŋ kɔ̍ɔ̍lī, ma̍ sōlī sa̍lā nda̍ lūām ndo̍ a̍ sa̍lā īchāŋnja̍a̍ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍ o̍ ma̍āŋ kōŋ chōo̍. 

32Mi̍ Chɔ̄ɔ̍sūāā po̍o̍nyīāā sāwāla̍ Mɛ̄lɛ̄ka̍ ke̍ Mūu̍sēla̍ŋ o̍ pōūta̍ŋ chōo̍ lo̍ŋ I̍sɔ̄lūɛ̍i̍ya̍ 
kpo̍u̍ o̍ hɔ̄l. 

33O̍ ko̍ŋ kɔ̍ɔ̍lī, I̍sɔ̄lūɛ̍i̍ya̍ kpo̍u̍, a̍ wānāā ndāā bɛ̍ndūa̍a̍, a̍ lāŋgba̍ā ndāā ka᷅lla̍, a̍ 
wānāa̍ kɔ̍ɔ̍sā a̍ wāŋnda̍ wa̍, a̍ mīālāa̍ wa̍ nda̍ tɛ̄ɛ̄ŋ nda̍, ma̍ sīm ku̍ndāla̍ŋ lā tīɔ̍ɔ̍ŋ, 
ma̍ mūlī hɔ̄lla̍ o̍ kɔ̍fu̍ si̍m le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ vēllāa̍ vēllē. Wānāa̍ so̍lī 
sa̍lāa̍ wa̍, a̍ ku̍ā a̍ kɔ̍fū kōŋ nda̍ ā wa̍ nda̍ tɛ̄ɛ̄ŋ o̍ kɔ̍fū kōŋ īkɛ̄i̍. Mɛ̄ɛ̍ ku̍ndāa̍ pīlɔ̍ɔ̍ 
si᷄m, ma̍ mūlī kɔ̄ɔ̄la̍ŋ o̍ Pēmbīī Kɛ̍lu̍i̍sīmnde̍, mi̍ ō pīlɔ̍ɔ̍ sīm ma̍ mūlī kɔ̄ɔ̄la̍ŋ o̍ 
Pēmbīī Ɛ̍bāve̍. Ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ bu̍ɛ̍ī ndɔ̄ɔ̍ Mūu̍sē ndu̍ o̍o̍ di̍mu̍l nda̍ ni̍ māā 
le̍nde̍ fɛ̍ɛ̍ŋ nda̍ nɔ̄ ni̍ mā si᷄m mā dɔ̄ū nda̍ sa̍lāla̍ Mɛ̄lɛ̄ka̍ la̍ŋ. 

34O̍ ko̍ŋ kɔ̍ɔ̍lī, mi̍ Chɔ̄ɔ̍sūāā to̍mbōlāl nda̍ sāwāla̍ŋ kpo̍u̍ o̍ yāu̍ lāsāwāa̍ ni̍ŋ lātūlu̍ 
a̍ sa̍lāla̍ŋ a̍ sēndi̍la̍ŋ, mɛ̄ɛ̍ la̍ wa̍ lā pōōnyīāā o̍ yāu̍ lāsāwāa̍ ni᷄ŋ yɛ̍. 

35Nyɛ̄ o̍ nyɛ̄ Mūu̍sē di̍mu̍l Chɔ̄ɔ̍sūāā mi̍ Chɔ̄ɔ̍sūāā to̍mbōlāl ku̍ndā I̍sɔ̄lūɛ̍i̍ya̍ kpo̍u̍ 
wānā la̍nɔ̍ ni̍, chūāāmbɔ̄ pɔ̄mbɔ̄ ni̍, mīāl ni̍ nda̍ kpo̍u̍ ma̍ tūɛ̄ī. 

Chɔ̄ɔ̍sūāā 9 

Wāŋnda̍ Kib̍īɔŋ̄ a̍ hu̍i ̍Is̍ɔl̄ūɛi̍y̍a̍ 

1O̍ ko̍ŋ kɔ̍ɔ̍lī, māsāa̍ wa̍ Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍ wa̍ kpo̍u̍ ma̍ tūɛ̄ī a̍ mɛ̄ɛ̍ 
I̍sɔ̄lūɛ̍i̍ya̍ yēm ya̍a̍mɔ̍ɔ̍wa̍a̍ ndāa̍ yɛ̍. Māsāa̍ wa̍ o̍ pēmbo᷄ŋ chōo̍ wa̍ ni̍, ha̍ā o̍ 
pēmbo᷄ŋ bɛ̄ŋgu̍ ni̍, a̍ ha̍ā o̍ lɛ̄ŋndē dɛ̍ŋgbɛ̍le̍ŋ kpo̍u̍ o̍ pēe̍ mɛ̄ŋmā īhɛ᷄llo̍ 
Mɛ̄dītālu̍e̍e̍nīāā hōlnɔ᷄ŋndo̍ mbo̍ kūā bā lūāŋndo̍ o̍ lɛ̄ŋndē Le̍ba̍nɔ̄ŋnde̍ŋ ni᷄ŋ nda̍ 
kpo̍u̍ ma̍ tūɛ̄ī a̍ ndi̍ o̍kɔ̄ɔ̄. Ndu̍yɛ̍ kāa̍la̍ māsāa̍ ha̍ā ā wa̍ māsāa̍ chōo̍ la̍ŋ la̍ wa̍ la᷅ŋ 
ni̍. Hi̍ta̍i̍tīi̍ya̍, a̍ A̍mɔ̍lu̍a̍i̍tīi̍ya̍, a̍ Ke̍na̍na̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ 
Chɛ̄bu̍sa̍i̍tīi̍ya̍. 

2Māsāa̍ ha̍ā kpo̍u̍ mɛ̄ɛ̍ nda̍ tūēī le̍nde̍, ma̍ chāl dīōm pīlɛ̍ ma̍ chūūŋgīāā so̍vɛ̄i̍ya̍a̍ 
ndāa̍ nāa̍ pi᷅lɛ̍ le̍ kɔ̄la̍ŋ sɔ̍ŋgɔ̄ɔ̍ a̍ Chɔ̄ɔ̍sūāā nda̍ I̍sɔ̄lūɛ̍i̍ya̍. 

3Kɛ̍ mɛ̄ɛ̍ wāŋnda̍ Ki̍bīɔ̄ŋ chi̍e̍e̍, a̍ fu̍la̍ o̍ kāa̍le̍ Hi̍va̍i̍tīi̍ya̍ chōo̍ wa̍ ā tūēī a̍ nyɛ̄ 
Chɔ̄ɔ̍sūāā to̍sa̍ a̍ chi̍e̍e̍ bɛ̍ndōo̍ Chɛ̄lu̍i̍kō a̍ E̍yāī yo̍, 

4-5ma̍ kɛ̄ɛ̄sīāā le̍ mā kɔ̍ hu̍ī I̍sɔ̄lūɛ̍i̍ya̍. Mi̍ ā ti᷄ŋ wōūnu̍ŋ nyɛ̍lā yūūlu̍la̍ŋ, a̍ kɔ̄vɛ̄i̍la̍ 
yu̍u̍lu̍la̍ sɔ̍ndā sɔ̄ndīāā la̍ŋ. Ma̍ chūā bɔ̄lɔ̄la̍ yu̍u̍lu̍la̍ŋ, a̍ bɔ̄lɔ̄la̍ māmūɛ̄īlā yūūlu̍la̍ 
nda̍ sūēndi̍ su̍e̍ndī ni᷅ŋ nda̍ŋ, ma̍ kɛ̄sī sōfɛ̍li̍a̍a̍ ndāa̍ o̍ lākɔ̄ɔ̄ a̍ bēe̍dīi̍ ve̍sɛ̍i̍ yu̍lɛ̍i̍yo̍. 

6Ma̍ mālnu᷄ŋ ma̍ kōmāl Chɔ̄ɔ̍sūāā nda̍ pūa̍a̍ ndūa̍a̍ nāa̍ nda̍ wa̍ Ki̍lkāl wa̍. Ma̍ kɔ̍ 
di̍mūl nda̍ āā, “Lɛ̄ŋndē na̍a̍ ŋ̄ chɛ᷄ŋ nde̍ŋ le̍ chō lēvīl. Ŋ̄ hīŋ nāa̍ nya̍ chūā le̍ mī lā 
tōsa̍ chɛ̄la᷅ŋ kɔ̄l nyūlōo̍ a̍ na̍a̍.” 

7Kɛ̍ mi̍ wāŋnda̍ I̍sɔ̄lūɛ̄ī a̍ di̍mūl nda̍, āā, “Ŋ̄ nɔ̍ ku̍e̍ē mī ŋ̄ tōsa̍ chɛ̄la᷅ŋ kɔ̄l nyūlōo̍ a̍ 
wānāa̍ cho̍ na̍a̍ īkɛ̄i̍ na̍nu᷄ŋ nda̍ le̍. Kɛ̄lɛ̄ŋgāā ko̍ na̍a̍ īkɛ̄i̍ na̍nu᷄ŋ kpɛ̍ɛ̍lūŋ nya̍ fūla̍ ni̍ 
ŋ̄ si̍nā le̍.” 

8Ma̍ dīmūl Chɔ̄ɔ̍sūāā, āā, “Bu̍ɛ̍i̍yāā nūmnda̍ na̍a̍ chō ni̍.” Mi̍ Chɔ̄ɔ̍sūāā nyu̍nā nda̍ 
āā, “wānāā māāvɛ̄ɛ̄ nya̍ chō yɛ̄? Kūɛ̍ɛ̍nɛ̍ nya̍ fūla̍ yɛ̄?” 

9Ma̍ dīmūl ndu̍, āā, “Lɛ̄ŋndē na̍a̍ ŋ̄ chɛ̍ŋ nde̍ŋ lē chō lēvīl fāllo̍. Kāni̍ fo̍ndōlē ŋ̄ tūēī 
a̍ nyɛ̄ Mɛ̄lɛ̄ka̍ nyāa̍ Ya̍a̍wɛ̄ɛ̄ ō tōsa̍ wo̍. Nyɛ̄ o̍ nyɛ̄ o̍ to̍sa̍ o̍ lɛ̄ŋndē I̍chi̍pīle̍ŋ ni̍ŋ, mi̍ 
ŋ̄ tūɛ̄ī. 

10Ŋ̄ tūēī a̍ nyɛ̄ o̍ to̍sa̍ a̍ māsāa̍ māA̍mɔ̍lu̍a̍i̍tīi̍ya̍a̍ ŋi̍ɔ̍ɔ̄ŋnda̍ Chɔ̍ɔ̍dāŋ le̍e̍lōo̍ bā 
pāa̍le̍ŋ lē chāŋndo̍ wo̍, māsāa̍ Si̍hɔ̄ŋ, o̍ wa̍ Hɛ̍si̍bɔ̄ŋndo̍, a̍ māsāa̍ Ɔ̍kū o̍ wa̍ o̍ būŋgɛ̄ī 
Ba̍a̍sīāŋnde̍ ni̍ŋ, o̍ chi̍e̍e̍ bɛ̍ndōo̍ ni̍ŋ Āsi̍ta̍lɔ̍tī wo̍. 

11O̍ ko̍ŋ, mi̍ wānāā nāā ba̍nāa̍ a̍ wānā o̍ wāna̍ cho̍ o̍ lɛ̄ŋndē nāāle̍ŋ ni᷄ŋ a̍ di̍mūl na̍a̍ 
āā, ‘Lā chūa̍ nyɛ̍ dīa̍a̍ ō ti᷄ŋ le̍ kēīyo̍ dīo̍o̍ nɛ̄ī tɛ̍ɛ̄ŋ mī lā kūɛ̄ nāa̍ wāŋnda̍ I̍sɔ̄lūɛ̄ī 
chu̍a̍. Lā kūɛ̄ pɛ̍ lā kɔ̍ di̍mūl nda̍ āā, “Bu̍ɛ̍i̍yāā nyāa̍ nāa̍ ŋ̄ chō ni̍. Lā tōsa̍ chɛ᷅la᷅ŋ kɔ̄l 
nyūlōo̍ a̍ na̍a̍.” ’ 

12Bēe̍dīi̍ ŋ̄ chā ho̍ō wo̍ ō wa̍ wɔ̄ ō tūū kpɛ̍i̍ mi̍ ŋ̄ chūā ndu̍ le̍ mī ŋ̄ kēi̍ di̍o̍ nɛ̍ī tɛ̍ɛ̄ŋ. 
Kɛ̍ to̍fa̍ wɔ̍, ō kēi̍ vēsā nɛ̄ī tɛ̍ɛ̄ŋ mbo̍ yūl. 

13Bɔ̄lɔ̄la̍ māmūɛ̄īla̍ŋ ndāŋ bɛ̍ɛ̍, le̍nde̍ ko̍ni̍. Lā wa̍ wɔ̄ lā sɛ̄nɛ̄ī mi̍ ŋ̄ dūāū mūɛ̄īya̍ŋ 
lēni᷄ŋ, kɛ̍ la̍ŋ bɛ̍ɛ̍ lā kēi̍ sīɔ̍ŋ. Nyɛ̄la̍ŋ ndāŋ na̍a̍ lēkɔ̄ɔ̍, a̍ kɔ̄vɛ̄i̍la̍ cho̍ na̍a̍ la᷅ŋ o̍ ŋ̄pēlū 
la̍ŋ, mālɔ̄ɔ̄ nāa̍ lā wa̍ wɔ̄ lā sɛ̄nɛ̄ī, kɛ̍ la̍ŋ bɛ̍ɛ̍ lā sīɔ̍ŋ nɛ̄ī tɛ̍ɛ̄ŋ.” 

14O̍ ko̍ŋ, mi̍ wāŋnda̍ I̍sɔ̄lūɛ̄ī a̍ bi̍ī nyɛ̄ dīāā kōŋ ō ti᷄ŋ nda̍ o̍ bā ma̍ dīā le̍ chɔ̄mndo̍ 
māā ā chɛ᷄l le̍ chɛ̄la᷅ŋ kɔ̄l nyūlōo̍ tōsāa̍ a̍ nda̍. Ā nyūna̍ fɛ̍ɛ̍ŋ Mɛ̍lɛ̄ka̍ Ya̍a̍wɛ̄ɛ̍ dīōm a̍ 
ndi̍ o̍kɔ̄ɔ̄ le̍. 

15Mi̍ Chɔ̄ɔ̍sūāā to̍sā chɛ̄la᷅ŋ kɔ̄l nyūlōo̍ a̍ nda̍, mbo̍ chūēl nda̍ būŋgɛ̄i̍ māā I̍sɔ̄lūɛ̍i̍ya̍ 
chō nda̍ chɛ̄lɔ̄ɔ̄ mā wa̍ yōōmū. Ndu̍yɛ̍ mi̍ I̍sɔ̄lūɛ̍i̍ya̍ wānāā ndāā ba̍nāa̍ ā yīī 
kpe̍ma̍a̍ a̍ nda̍ māā ā chō nda̍ chɛ̄lɔ̄ɔ̄ mā wa̍ yōōmū. 

Is̍ɔl̄ūɛi̍y̍a̍ kūɛ ̄nāa̍ wāŋnda̍ Kib̍īɔŋ̄ chu̍a̍ 
16Mɛ̄ɛ̍ nda̍ chīi̍ chɛ̄la᷅ŋ kɔ̄l nyūlū kōŋ tōsā kpo̍u̍ mi̍ pālɛ̍i̍ ya̍a̍ i̍ hi̍a̍ū, mi̍ wāŋnda̍ 
I̍sɔ̄lūɛ̄ī a̍ tu̍ɛ̍ī māā nda̍ īkɛ̄i̍ kpɛ̍ɛ̍lūŋ wāŋnda̍ Ki̍bīɔ̄ŋ nda̍ a̍a̍ fu̍la̍ ni̍. 

17O̍ ko̍ŋ, ma̍ māl nāa̍ nda̍ wa̍ wa̍ le̍ kɔ̄la̍ŋ nāa̍ wāŋnda̍ ha̍ā ā fūla̍ wa̍. Pālɛ̍i̍ ŋi̍i̍ŋ 
hīōūwɔ̄ɔ̍, o̍ yāa̍ ndɔ̄ɔ̍, ma̍ fūūlūū o̍ chi̍e̍e̍ŋ wāŋnda̍ ha̍ā ā fūla̍ wo̍ŋ. Chi̍e̍e̍ŋ ndāŋ 
mu̍ŋ ŋ̍ wa̍ mu᷅ŋ ni̍. Ki̍bīɔ̄ŋ, a̍ Chɛ̍fi̍lūā, a̍ Bīɛ̄ɛ̄lɔ̍tī, a̍ Kīlīāātī Chi̍a̍a̍lūīm. 

18Kɛ̍ I̍sɔ̄lūɛ̍i̍ya̍ wānāā ndāā ba̍nāa̍ nda̍ a̍a̍ chi̍i̍ ni᷅ŋ kpe̍ma̍a̍ yīī a̍ wāŋnda̍ ha̍ā 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, I̍sɔ̄lūɛ̍i̍ya̍ Mɛ̄lɛ̄ka̍ ndāa̍. Le̍la̍ŋ ā dīu̍ lɛ̍ nda̍ le̍ ma̍ māl nda̍. O̍ 
ko̍ŋ, mi̍ I̍sɔ̄lūɛ̍i̍ya̍ bīī wānāā ndāā ba̍nāa̍ tɛ̄ɛ̄. 

19Kɛ̍ mi̍ wānāā ndāā ba̍nāa̍ dīmūl nda̍ āā, “Ŋ̄ chīi̍ ni᷅ŋ kpe̍ma̍a̍ yīī a̍ nda̍ Mɛ̍lɛ̄ka̍ 
Ya̍a̍wɛ̄ɛ̄ o̍ hɔ̄l, Mɛ̄lɛ̄ka̍ I̍sɔ̄lūɛ̍i̍ya̍. Le̍la̍ŋ ŋ̄ nɔ̍ lɛ̍ mī ŋ̄ yɔ̍ŋ nda̍ nyɛ̄ le̍. 

20Mɛ̄ɛ̍ mī ŋ̄ ma̍l nda̍ mā wa̍ yōōmū. Kɛ̍ tē ŋ̄ tōsa̍ nyɛ̄ o̍ nyɛ̄ a̍ nda̍ pɛ̍ Mɛ̄lɛ̄ka̍ Ya̍a̍wɛ̄ɛ̄ 
o̍ tu̍si̍ na̍a̍ nyɛ̄ pālāa̍ chōo̍. 

21Le̍la̍ŋ ā wa̍ yo̍o̍mū, kɛ̍ nda̍ chō wā I̍sɔ̄lūɛ̍i̍ya̍ yɔ̄mnde̍ kīlūllo̍ ni̍, a̍ nda̍ mɛ̄ŋnda̍ŋ 
vīlūllo̍.” Nyɛ̄ wānāā ndāā ba̍nāa̍ nda̍ a̍a̍ kɛ̍ɛ̍si̍a̍a̍ wo̍ wa̍ ko̍ŋ ni̍. 

22Mi̍ Chɔ̄ɔ̍sūāā vi̍ām pūa̍a̍ ndūa̍a̍ ā ti᷄ŋ ma̍ kɔ̍ hu᷅ŋ a̍ wāŋnda̍ Ki̍bīɔ̄ŋ nāa̍ ndu̍ chu̍a̍. 
Mbo̍ nyūnā nda̍ āā, “Le̍ yɛ̄ɛ̍nɛ̍ nya̍ dīmu̍l lɛ̄ na̍a̍ chōōla̍ŋ? Lā sīnā cha̍la̍ŋ māā na̍a̍ 
īkɛ̄i̍ na̍nu᷄ŋ kpɛ̍ɛ̍lūŋ nya̍ chō ni̍, mi̍ lā dīmūl na̍a̍ chōōla̍ŋ māā lā fūla̍ lēvīl. 

23Le̍ nyɛ̄ nya̍ tōsa̍ ko̍ŋ ndo̍ lā chō o̍ sēndi̍ Mɛ̄lɛ̄ka̍a̍ bɛ̄ŋgu̍. Nya̍ cho̍ wā chīa̍a̍ le̍ 
yɔ̄mnde̍ kīōlɔ̄ɔ̍, a̍ mɛ̄ŋnda̍ŋ vīlīo̍o̍ le̍ chīɛ̄ī ni̍ Mɛ̄lɛ̄ka̍a̍ ni̍.” 

24O̍ ko̍ŋ, ma̍ dīmūl Chɔ̄ɔ̍sūāā āā, “Ō cho̍ fu̍u̍le̍ na̍a̍ ŋ̄ tōsa̍ le̍nde̍ le̍ fāllo̍, tūēīyɔ̄ɔ̍ na̍a̍ 
ŋ̄ tūēī ni̍ māā lēkɛ̍ndɛ̍ī, mi̍ Mɛ̄lɛ̄ka̍ nyāa̍ Ya̍a̍wɛ̄ɛ̄ o̍ chu̍ēl bu̍ɛ̍ī ndɔ̄ɔ̍ Mūu̍sē būŋgɛ̄i̍ 
māā ō chō nya̍ lɛ̄ŋnde̍ŋ nde᷅ŋ kē kpo̍u̍, ndu̍yɛ̍ mbo̍ dīmūl nya̍ māā nya̍ dīu̍ wānā 
o̍ wāna̍ cho̍ le̍ni̍ŋ. Mɛ̄ɛ̍ sīōōŋnde̍ he̍ī bi̍ī na̍a̍ le̍ yōōmūlā nāāla̍ŋ ni̍. 

25Le̍la̍ŋ ŋ̄ yɔ̄ŋgu̍ŋ na̍a̍ pi̍la̍ nāa̍ nya̍ chu̍a̍. Nyɛ̄ o̍ nyɛ̄ nya̍ yīya̍ŋ pɛ̍ māā ō na̍nu᷄ŋ a̍ 
nya̍ lā tōsa̍ a̍ na̍a̍.” 

26Mi̍ Chɔ̄ɔ̍sūāā chi̍i̍ndīāā nda̍, ō chɛ᷄l mī I̍sɔ̄lūɛ̍i̍ya̍ dīu̍ nda̍ le̍. 

27Kɛ̍ mbo̍ sīīŋgūū nda̍ chīa̍a̍ le̍ yɔ̄mnde̍ kīōlɔ̄ɔ̍, a̍ mɛ̄ŋnda̍ŋ vīlīo̍o̍ le̍ wāŋnda̍ I̍sɔ̄lūɛ̄ī 
a̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍. Ndu̍yɛ̍ a̍ te̍le̍ŋ yāu̍wo̍ ho̍ō ō chō pōōnyīa̍ŋndo̍ wo̍ bɛ̍ɛ̍ 

ā chō wɔ̄ wa̍li̍ ko̍ŋ tōsāa̍ o̍ fo̍ndā Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ mī wānāā ndūa̍a̍ ā wa̍ 
ndu̍ sōōlūū wo̍. 

Chɔ̄ɔ̍sūāā 10 

Is̍ɔl̄ūɛi̍y̍a̍ yēm A̍mɔl̍u̍a̍it̍īiy̍a̍ 
1Mi̍ Ādōnīsi̍dɛ̍kī, māsāa̍ Chūlu̍sɛ̄lɛ̄m o̍ tu̍ɛ̍ī māā Chɔ̄ɔ̍sūāā bi̍ī E̍yāī mbo̍ tɛ̄ɛ̄mbūū 
nyɛ̄ o̍ nyɛ̍ wa̍ lo̍ŋ a̍ māsa̍ ndāa̍ lātūlu̍ mɛ̄ɛ̍ o̍ to̍sa̍ a̍ Chɛ̄lu̍i̍kō a̍ māsa̍ ndāa̍ yɛ̍. O̍ ko̍ŋ 
kɔ̍ɔ̍lī, mbo̍ tūɛ̄ī vɛ̄lɛ̄ māā wāŋnda̍ Ki̍bīɔ̄ŋ a̍ to̍sa̍ chɛ̄la᷅ŋ kɔ̄l nyūlōo̍ a̍ I̍sɔ̄lūɛ̍i̍ya̍ ma̍ 
wā ni᷅ŋ I̍sɔ̄lūɛ̍i̍ya̍ tɛ̄ɛ̄ŋ. 

2Mɛ̄ɛ̍ Ādōnīsi̍dɛ̍kī nda̍ wānāā ndūa̍a̍ ā tūēī le̍nde̍, mi̍ sīōōŋīī bɛ̄ndūe̍i̍ bīī nda̍, kāni̍ 
fu̍u̍le̍ chi̍o̍o̍ pīla̍ Ki̍bīɔ̄ŋ o̍ wa̍ ni̍, ndu̍ o̍o̍ hīōū E̍yāī. Mɛ̄ɛ̍ chi̍e̍e̍ŋ bɛ̍ndūŋ lēmāsa᷄ŋ ŋ̄ 
wa̍ ŋ̄ bɛ̄ndū yɛ̍ ko̍ni̍ Ki̍bīɔ̄ŋ o̍ wa̍ ni̍. Ndu̍yɛ̍ pūa̍a̍ ndāa̍ chɔ̄ūwa̍ kpo̍u̍ sɔ̍ŋgɔ̄ɔ̍ pīla̍ 
nda̍ a̍a̍ sɔ̍ŋgā ni̍. 

3O̍ ko̍ŋ, mi̍ Ādōnīsi̍dɛ̍kī o̍ yɔ᷅ŋ yōōŋgōo̍ nāa̍ chāāŋāā ndūāā ma̍sāa̍ chūā. Mbo̍ yɔ̄ŋ 
yōōŋgōo̍ nāa̍ Māsāa̍ Ho̍hām chu̍a̍ o̍ wa̍ Hi̍būlɔ̄ŋ ndo̍, a̍ Māsāa̍ Pi̍lūām, o̍ wa̍ 
Cha̍a̍mu̍tī wo̍, a̍ Māsāa̍ Chāfi̍yā, o̍ wa̍ La̍ki̍sī wo̍, a̍ Māsāa̍ Dɛ̍bi̍lūīī, o̍ wa̍ Ɛ̍ki̍lɔ̄ŋ ndo̍. 
Mbo̍ dīmūl nda̍ āā, 

4“Lā hu᷄ŋ mī lā hu̍ŋ ma̍lā ya̍ sɔ̍ŋgɔ̄ɔ̍ a̍ wāŋnda̍ Ki̍bīɔ̄ŋ. Kāni̍ fu̍u̍le̍ I̍ tu̍e̍ī māā ā tōsa̍ 
chɛ̄la᷅ŋ kɔ̄l nyūlōo̍ a̍ Chɔ̄ɔ̍sūāā nda̍ wāŋnda̍ I̍sɔ̄lūɛ̄ī.” 

5O̍ ko̍ŋ kɔ̍ɔ̍lī, mi̍ māsāa̍ māA̍mɔ̍lu̍a̍i̍tīi̍ya̍a̍ ŋu̍ɛ̍ɛ̍nu̍a̍a̍ ha̍ā, māsāa̍ Chūlu̍sɛ̄lɛ̄m a̍ 
māsāa̍ Hi̍būlɔ̄ŋ a̍ māsāa̍ Cha̍a̍mu̍tī, a̍ māsāa̍ La̍ki̍sī, a̍ māsāa̍ Ɛ̍ki̍lɔ̄ŋ a̍ chu̍u̍ŋgīāā 
so̍vɛ̄i̍ya̍a̍ ndāa̍ nāa̍ pi᷅lɛ̍ ma̍ hēl Ki̍bīɔ̄ŋ ma̍ kɔ̍ ba̍lū nda̍ ma̍ dēl nda̍ chōo̍. 

6Mi̍ wāŋnda̍ Ki̍bīɔ̄ŋ a̍ yɔ᷅ŋ yōōŋgōo̍ nāa̍ Chɔ̄ɔ̍sūāā chu̍a̍ nāa̍ nda̍ wa̍ o̍ dɔ̍ɔ̍ŋgɔ̍ɔ̍ 
Ki̍lkāl wa̍ āā, “Ŋ̄ yɔ̄ŋgu̍ŋ ni᷅ŋ na̍a̍ pi̍la̍ nāa̍ nya̍ chūā le̍ mī lā mānda̍ na̍a̍, lā ma᷅l na̍a̍ 
le̍. Lā hu̍ŋ ma̍lā na̍a̍, lā hu̍ŋ chɔ̍ chɔ̍ mī lā hu̍ŋ chi̍i̍ndīāā na̍a̍. Māsāa̍ 
māA̍mɔ̍lu̍a̍i̍tīi̍ya̍a̍ cho̍ o̍ pēmbo᷄ŋ chōo̍ wa̍ kpo̍u̍ ā bīī ma̍ chūūŋgīāā so̍vɛ̄i̍ya̍a̍ ndāa̍ 
nāa̍ pi᷅lɛ̍ ma̍ hu᷄ŋ de᷅l na̍a̍ chōo̍ a̍ sɔ̍ŋgɔ̄ɔ̍.” 

7O̍ ko̍ŋ, mi̍ Chɔ̄ɔ̍sūāā chu̍ā so̍vɛ̄i̍ya̍a̍ ndūa̍a̍ kpo̍u̍ a̍ pūa̍a̍ ndūa̍a̍ sɔ̍ŋgā sɔ̍ŋgā 
bɛ̄ndōo̍ wa̍ lātūlu̍, ma̍ māl nāa̍ nda̍ wa̍ Ki̍lkāl wa̍ ma̍ bīī kɔ̄la̍ŋ Ki̍bīɔ̄ŋ. 

8Kɛ̍ lɔ̍ɔ̍pa̍ ma̍ māl, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Sīōōŋīī bi̍ī nya̍ le̍ 
A̍mɔ̍lu̍a̍i̍tīi̍ya̍ le̍. I̍ ma̍l nda̍ nya̍ o̍ bā, ō pīlɛ̍ bɛ̍ɛ̍ o̍ nɔ̍lā mbō sīmu̍l nya̍ a̍ sɔ̍ŋgɔ̄ɔ̍ le̍.” 

9Mi̍ Chɔ̄ɔ̍sūāā nda̍ so̍vɛ̄i̍ya̍a̍ ndūa̍a̍ ā lɔ̄ɔ̄lū īchɔ̄l kōŋ kɔ̄la̍ŋ pi̍i̍ chɔ̄nɔ᷄ŋndo̍ Ki̍lkāl le̍ 
kɔ̄la̍ŋ Ki̍bīɔ̄ŋ mā kɔ̍ wo̍o̍lū A̍mɔ̍lu̍a̍i̍tīi̍ya̍ a̍ sɔ̍ŋgɔ̄ɔ̍. 

10Ndu̍yɛ̍ mɛ̄ɛ̍ A̍mɔ̍lu̍a̍i̍tīi̍ya̍ chē nda̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ sīōōŋīī bɛ̄ndūe̍i̍ 
bīī nda̍. Mi̍ I̍sɔ̄lūɛ̍i̍ya̍ dīū nda̍ ta̍u̍ Ki̍bīɔ̄ŋ. Ma̍ chūā nda̍ tōūwɔ̄ɔ̍ lo̍ŋ ma̍ kūā a̍ nda̍ o̍ 
nɛ̄i̍ he̍l Bɛ̄tī Ho̍lɔ̄ŋ ndo̍. O̍ ko̍ŋ kɔ̍ɔ̍lī, ma̍ lō kɔ̄la̍ŋ a̍ nda̍ dīūwo̍ ha̍a̍a̍ ma̍ fūūlūū 
Āsi̍kāā a̍ Ma̍kɛ̍dāā. 

11Ndu̍yɛ̍ a̍ te̍le̍ŋ I̍sɔ̄lūɛ̍i̍ya̍ wa̍ nda̍ ko̍ŋ ki᷅lta̍ŋ kɔ̄ɔ̄lī ma̍ wā pēmbīi̍ he̍l Bɛ̄tī ho̍lɔ̄ŋ 
nde̍ tōlɔ̄ɔ̍ wo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ pīɔ̄ɔ̄ ŋ̄kpūŋgbā bɛ̄ndōo̍ mbo̍ wā nda̍ dēlīo̍o̍ 
chōo̍ mbo̍ wā nda̍ dīūwo̍. Pīɔ̄ɔ̄ ŋ̄kpūŋgbā kōŋ ō lo̍ kɔ̄la̍ŋ a̍ nda̍ dīūwo̍ ha̍a̍a̍ ma̍ 
fūūlūū Āsi̍kāā. Wānāā pīɔ̄ɔ̄ ŋ̄kpūŋgbā kōŋ ō dīu̍ wa̍ nda̍ a̍a̍ hi̍o̍ū a̍ wānāā I̍sɔ̄lūɛ̍i̍ya̍ 
pīla̍ a̍ di̍u̍ wa̍. 

12Pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ le̍ŋ I̍sɔ̄lūɛ̍i̍ya̍ kpāāyāa̍ ma̍ yām A̍mɔ̍lu̍a̍i̍tīi̍ya̍ le̍ŋ, mi̍ 
Chɔ̄ɔ̍sūāā si᷅m I̍sɔ̄lūɛ̍i̍ya̍ o̍ hɔ̄l mbo̍ dīmūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍ Ya̍a̍wɛ̄ɛ̄, to̍sa̍ 
mī pāa̍le̍ŋ lē si᷄m Ki̍bīɔ̄ŋ, o̍ chi̍o̍o̍ chōo̍, Mī pāŋge̍i̍ si᷄m o̍ lɛ̄ŋndē dɛ̍ŋgbɛ̍le̍ŋ pēmbo᷄ŋ 
tɛ̄ɛ̄ŋ A̍i̍cha̍lɔ̄ŋ cho̍o̍.” 

13O̍ ko̍ŋ, mi̍ pāa̍le̍ŋ lē sīm yi̍, ndu̍yɛ̍ pāŋge̍i̍ bɛ̍ɛ̍ ī fēŋa̍ŋ nāa̍ i̍ wa̍ wa̍ le̍. Mbo̍ lō 
le̍nde̍ ha̍a̍a̍ mi̍ I̍sɔ̄lūɛ̍i̍ya̍ chīī ya̍a̍mɔ̍ɔ̍wa̍a̍ ndāa̍ yōmɔ̄ɔ̄. Dīōmnda̍ŋ ndāŋ lā chō lā 
pōōnyīāā o̍ yāū Cha̍su̍lūā wo̍ ni̍ŋ. Mi̍ pāa̍le̍ŋ lē sīm chōo̍ cho̍o̍ o̍ bōlle̍ŋ tɛ̄ɛ̄ŋ le̍ 
pāa̍le̍ŋ kpɛ᷅ŋ. 

14Nyɛ̍ yɔ̍nu̍ŋ pa̍a̍le̍ le̍ŋ ndo̍, kāni̍ bɛ̍ɛ̍ chɔ̍ŋ a̍ te̍le̍ŋ ndu̍ o̍o̍ yɔ̍nu̍ŋ ndɔ̍ bɛ̍ɛ̍ le̍ wo̍ 
mbo̍ bīya᷅ŋ a̍ te̍le̍ŋ yāu̍wo̍ ho̍ō ō chō pōōnyīa̍ŋndo̍ wo̍, ī wāā le̍nde̍ i̍ yɔ̍nu̍ŋ ndɔ̍ le̍. 
Pāa̍le̍ le̍ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ya᷅ŋ nīla̍ŋ o̍ nyɛ̄ wāna̍ chīo̍o̍ ō dīmu̍l ndu̍ wo̍. 
Mɛ̄lɛ̄ka̍ Ya̍a̍wɛ̄ɛ̄ ndu̍ pi̍la̍ kpe̍e̍kpe̍i̍ wa̍ sɔ̍ŋgɔ̄ɔ̍ le̍ I̍sɔ̄lūɛ̍i̍ya̍ ni̍. 

15Mɛ̄ɛ̍ Chɔ̄ɔ̍sūāā nda̍ I̍sɔ̄lūɛ̍i̍ya̍ ā chīi̍ A̍mɔ̍lu̍a̍i̍tīi̍ya̍ yōmɔ̄ɔ̄ kpo̍u̍, ma̍ mīīŋgū nāa̍ 
nda̍ wa̍ o̍ dɔ̍ɔ̍ŋgɔ̍ ndāa̍ Ki̍lkāl wa̍. 

Chɔɔ̄s̍ūāā bii̍̄ māsāā ŋu̍ɛɛ̍n̍u̍a̍a̍ māA̍mɔl̍u̍a̍it̍īiy̍a̍ 
16Kɛ̍ mi̍ māsāa̍ māA̍mɔ̍lu̍a̍i̍tīi̍ya̍a̍ ŋu̍ɛ̍ɛ̍nu̍a̍a̍ ā hīālu᷄ŋ I̍sɔ̄lūɛ̍i̍ya̍ ma̍ kɔ̍ vi̍o̍ŋnu᷄ŋ 
Ma̍kɛ̍dāā o̍ būūlōo̍ ni᷄ŋ. 

17Kɛ̍ mi̍ wāŋndo̍ sāālu᷄ŋ nda̍ mbo̍ kɔ̍ di̍mūl Chɔ̄ɔ̍sūāā. 

18Mi̍ Chɔ̄ɔ̍sūāā di̍mūl pūa̍a̍ ndūa̍a̍ āā, “Lā pīmbu̍l po̍ūtā bɛ̄ŋnda̍ŋ o̍ būūlū ko̍ŋ 
sōndōo̍ mī lā kɛ̄si̍ pūa̍a̍ lo̍ŋ a̍ ti̍ŋ mā wa̍ ndu̍ to̍fāa̍. 

19Kɛ̍ nya̍ pi̍la̍ lā cha᷅l lo̍ŋ te̍. Lā hīo̍u̍ la̍chi̍ a̍ ya̍a̍mɔ̍ɔ̍wa̍a̍ tu̍a̍a̍ kīlta̍ŋ kɔ̄ɔ̄lī. Lā ma᷅l 
nda̍ mā mīīŋgu̍ o̍ chi̍e̍e̍ŋ ndāŋ ni̍ŋ te̍. Kāni̍ fu̍u̍le̍ Mɛ̄lɛ̄ka̍ nyāa̍ Ya̍a̍wɛ̄ɛ̄ o̍ ma̍l nda̍ 
nya̍ o̍ bā.” 

20Mi̍ Chɔ̄ɔ̍sūāā nda̍ I̍sɔ̄lūɛ̍i̍ya̍ ā dīū nda̍ ta̍u̍ ta̍u̍. Mɛ̄ɛ̍ ā pɔ̄mpɔ̍mbūa̍a̍ hɛ̍lu᷄ŋ ma̍ 
mīīŋgū o̍ chi̍e̍e̍ŋ ndāa̍ŋ kpākīla̍ bɛ̄ndūla̍ŋ lā wa̍ lā bālāā wo̍ŋ ni᷄ŋ nda̍ ma̍ lō 
yōōmū. 

21Kɛ̍ pūa̍a̍ Chɔ̄ɔ̍sūāā wa̍ ō pīlɛ̍ bɛ̍ɛ̍ o̍ yɔ̍nu̍ŋ nyɛ᷅ le̍. Nda̍ kpo̍u̍ ma̍ mīīŋgū nāa̍ 
Chɔ̄ɔ̍sūāā chu̍a̍ o̍ dɔ̍ɔ̍ŋgɔ̍ ndāa̍ Ma̍kɛ̍dāā yɛ̍lɛ̍kɛ̍lɛ̍ɛ̍. Wānā pi᷅lɛ̍ bɛ̍ɛ̍ chu̍e̍ so̍ndō ndɔ̄ɔ̍ 
chɔ̍ mbō dīmi̍ dīōmndē wɔ̄ɔ̍ŋ a̍ I̍sɔ̄lūɛ̍i̍ya̍ le̍. 

22Mi̍ Chɔ̄ɔ̍sūāā di̍mūl pūa̍a̍ ndūa̍a̍ āā, “Lā kūmbi̍ bu̍u̍lōo̍ mī lā sōli̍ māsāā 
ŋūɛ̍ɛ̍nu̍a̍a̍ ka̍ŋ.” 

23O̍ ko̍ŋ, mi̍ pūa̍a̍ kūmbī būūlōo̍ ma̍ sōlī māsāa̍ Chūlu̍sɛ̄lɛ̄m, a̍ māsāa̍ Hi̍būlɔ̄ŋ, a̍ 
māsāa̍ Cha̍a̍mu̍tī, a̍ ho̍ō La̍ki̍sī, a̍ ho̍ō Ɛ̍ki̍lɔ̄ŋ. 

24Ma̍ kūā a̍ nda̍ nāa̍ Chɔ̄ɔ̍sūāā chu̍a̍. Mi̍ Chɔ̄ɔ̍sūāā ve̍e̍lū pūa̍a̍ I̍sɔ̄lūɛ̄ī kpo̍u̍ na̍a̍ pi᷅lɛ̍. 
Mbo̍ dīmūl wānāa̍ wa̍ so̍vɛ̄i̍ya̍ bōlle̍ŋ nda̍ āā, “Lā hu᷄ŋ na̍nu᷄ŋ mī lā hu᷄ŋ ha̍ndū 
māsāa̍ ha̍ā pēlo̍ŋ o̍ ŋ̄kɛ̄su̍.” Ma̍ kɔ̍ ha̍ndū nda̍ pēlo̍ŋ o̍ ŋ̄kɛ̄su̍. 

25Mi̍ Chɔ̄ɔ̍sūāā di̍mūl nda̍ āā, “Lā yɔ᷅ŋ īsīōōŋ te̍, lā ma᷅l te̍. Lā sīmu̍l kɔ᷅llo̍, ndu̍yɛ̍ mī 
lā vēsa̍ hɔ̄lla̍. Ya̍a̍mɔ̍ɔ̍wa̍a̍ nya̍ chō hūnɔ̄ɔ̄ sɔ̍ŋgā a̍ nda̍ wa̍ kpo̍u̍ nu̍a̍ā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ tōsā a̍ nda̍ ni̍.” 

26O̍ ko̍ŋ kɔ̍ɔ̍lī, mi̍ Chɔ̄ɔ̍sūāā di̍ū māsāā ka̍ŋ, mbo̍ lāndū dīāllūŋ nda̍ŋ o̍ yɔ̄mnde̍ 
chōo̍ ndi̍ i̍ ŋu̍ɛ̍ɛ̍nu̍. Mi̍ dīāllūŋ mu᷅ŋ ŋ̄ nīīlū lo̍ŋ kpɛ᷅ŋ. 

27A̍ pāa̍le̍ de̍lāā le̍ŋ, mi̍ Chɔ̄ɔ̍sūāā di̍mūl pūa̍a̍ ndūa̍a̍ ma̍ kɔ̍ tu̍sī dīāllūŋ mu᷅ŋ ma̍ 
kɔ̍ vi̍o̍ū mu̍ŋ o̍ būūlu̍ nda̍ wa̍ ko̍ŋ a̍ vi̍a̍ŋna᷄ŋ le̍ni̍ŋ ndo̍ ni̍ŋ. O̍ ko̍ŋ kɔ̍ɔ̍lī, ma̍ dīī 
pōūta̍ŋ o̍ būūlū ko̍ŋ sōndōo̍. A̍ te̍le̍ŋ yāu̍wo̍ ho̍ō ō chō pōōnyīa̍ŋndo̍ wo̍ bɛ̍ɛ̍ 
pōūtālāŋ lā chō lo̍ŋ. 

Chɔɔ̄s̍ūāā bii̍̄ chie̍̍e̍ŋ māA̍mɔl̍u̍a̍it̍īiŋ̍ che᷅le̍ŋ 
28O̍ pāa̍le̍ pi᷅lɛ̍lē lēŋ chōo̍ kpe̍, mi̍ Chɔ̄ɔ̍sūāā nda̍ pūa̍a̍ ndūa̍a̍ ā kūā Ma̍kɛ̍dāā chi̍e̍e̍, 
ma̍ kɔ̍ de᷅l ndu̍ chōo̍ ma̍ bīī ndu̍. Ma̍ dīī māsa̍ ndāa̍ a̍ wānāa̍ wa̍ o̍ chi̍e̍e̍ ko̍ŋ ni̍ŋ 
nda̍ kpo̍u̍. Wānā pi᷅lɛ̍ bɛ̍ɛ̍ ā mɛ̄i̍ le̍. Mɛ̄ɛ̍ nda̍ tōsa̍ a̍ māsāa̍ Chɛ̄lu̍i̍kō yɛ̍, le̍nde̍ ko̍ 
nda̍ tōsa̍ a̍ māsāa̍ Ma̍kɛ̍dāā ni̍. 

29O̍ ko̍ŋ kɔ̍ɔ̍lī, mi̍ Chɔ̄ɔ̍sūāā nda̍ pūa̍a̍ ndūa̍a̍ ā cha᷄ŋ vɛ̍lɛ̄ Ma̍kɛ̍dāā ma̍ kūā Li̍bi̍nāā 
chi̍e̍e̍ ma̍ kɔ̍ de᷅l ndu̍ chōo̍. 

30Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma᷅l nda̍ vɛ̄lɛ̄ Li̍bi̍nāā o̍ bā a̍ māsa̍ ndāa̍ lātūlu̍. Wānā 
o̍ wāna̍ wa̍ lo̍ŋ ma̍ dīū nda̍ kpo̍u̍. Lo̍ŋ bɛ̍ɛ̍ wānā pi᷅lɛ̍ bɛ̍ɛ̍ ā mɛ̄i̍ le̍. Ma̍ tōsā a̍ māsa̍ 
ndāa̍ mɛ̄ɛ̍ nda̍ tōsa̍ a̍ māsāa̍ Chɛ̄lu̍i̍kō yɛ̍. 

31O̍ ko̍ŋ kɔ̍ɔ̍lī, ma̍ māl vɛ̄lɛ̄ Li̍bi̍nāā ma̍ kɔ̍ ba̍lū La̍ki̍sī, ma̍ dēl ndu̍ chōo̍. 

32Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ nda̍ vɛ̄lɛ̄ kpāāyāa̍ ma̍ bīī La̍ki̍sī. Ndu̍yɛ̍ pāa̍le̍ di̍i̍ŋ ndɔ̄lē 
sɔ̍ŋgɔ̄le̍ŋ le̍ wa̍ le̍ŋ ni̍. Ma̍ dīū wānāa̍ wa̍ lo̍ŋ nda̍ kpo̍u̍ mɛ̄ɛ̍ nda̍ tōsa̍ a̍ Li̍bi̍nāā yɛ̍. 
Wānā pi᷅lɛ̍ bɛ̍ɛ̍ ā mɛ̄i̍ le̍. 

33A̍ te̍le̍ŋ ko̍ŋ, mi̍ Ho̍lūām, māsā bɛ̍ndōo̍ Kɛ̍sɛ̄ɛ̄ o̍ hu᷅ŋ a̍ so̍vɛ̄i̍ya̍a̍ ndūa̍a̍ le̍ wāŋnda̍ 
La̍ki̍si̍ mālāa̍, kɛ̍ mi̍ Chɔ̄ɔ̍sūāā nda̍ pūa̍a̍ ndūa̍a̍ ā yām ndu̍ a̍ so̍vɛ̄i̍ya̍a̍ ndūa̍a̍ ma̍ 
dīū nda̍ kpo̍u̍. 

34O̍ ko̍ŋ kɔ̍ɔ̍lī, mi̍ Chɔ̄ɔ̍sūāā nda̍ pūa̍a̍ ndūa̍a̍ ā mālnu̍ŋ vɛ̍lɛ̄ La̍ki̍sī, ma̍ kɔ̍ ba̍lū 
Ɛ̍ki̍lɔ̄ŋ, ma̍ dēl nda̍ chōo̍. 

35Pāa̍le̍ pi᷅lɛ̍lē lēŋ ma̍ bīī E̍ki̍lɔ̄ŋ, ma̍ dīū wānāa̍ wa̍ lo̍ŋ nda̍ kpo̍u̍ mɛ̄ɛ̍ nda̍ tōsa̍ a̍ 
La̍ki̍sī yɛ̍. 

36O̍ ko̍ŋ kɔ̍ɔ̍lī, ma̍ māl E̍ki̍lɔ̄ŋ ma̍ hēl Hi̍būlɔ̄ŋ chi̍e̍e̍, ma̍ kɔ̍ de᷅l nda̍ chōo̍. 

37Ma̍ bīī Hi̍būlɔ̄ŋ a̍ chi̍e̍e̍ŋ pɔ̍mbɔ᷄ŋ wa̍ ndu̍ i̍kɛ̍i̍ yo̍ŋ. Ma̍ dīī māsa̍ wa̍ Hi̍būlɔ̄ŋ ndo̍ 
a̍ wānā o̍ wāna̍ wa̍ Hi̍būlɔ̄ŋ, a̍ o̍ chi̍e̍e̍ŋ pɔ̍mbɔ̄ŋ mu᷅ŋ ni̍ŋ. Wānā pi᷅lɛ̍ bɛ̍ɛ̍ ā mɛ̄i̍ le̍. 
Ma̍ tɛ̄ɛ̄mbūū Hi̍būlɔ̄ŋ mɛ̄ɛ̍ nda̍ to̍sa̍ a̍ E̍ki̍lɔ̄ŋ yɛ̍. 

38O̍ ko̍ŋ kɔ̍ɔ̍lī, mi̍ Chɔ̄ɔ̍sūāā nda̍ so̍vɛ̄i̍ya̍a̍ ndūa̍a̍ ā mīīŋgū Dɛ̍bi̍lūīī chi̍e̍e̍ ma̍ kɔ̍ de᷅l 
ndu̍ chōo̍. 

39Ma̍ bīī vɛ̄lɛ̄ Dɛ̍bi̍lūīī a̍ māsa̍ ndāa̍ a̍ chi̍e̍e̍ŋ ndɔ̄ŋ pɔ̍mbɔ᷄ŋ kpo̍u̍. Wānā o̍ wāna̍ wa̍ 
Dɛ̍bi̍lūīī a̍ o̍ chi̍e̍e̍ŋ pɔ̍mbɔ̄ŋ mu᷅ŋ ni̍ŋ, ma̍ dīū nda̍ kpo̍u̍. Mɛ̄ɛ̍ nda̍ tōsa̍ a̍ Hi̍būlɔ̄ŋ, a̍ 
Li̍bi̍nāā, a̍ māsāa̍ ndāa̍ lātūlu̍ yɛ̍ le̍nde̍ ko̍ nda̍ tōsa̍ a̍ Dɛ̍bi̍lūīī a̍ māsa̍ ndā bɛ̍ndōo̍ 
ni̍. 

40Mi̍ Chɔ̄ɔ̍sūāā nda̍ pūa̍a̍ ndūa̍a̍ ā bīī lɛ̄ŋndē lēŋ kpo̍u̍ o̍ pēmbo᷄ŋ chōo̍, a̍ o̍, pēmbo᷄ŋ 
lāndɔ᷄ŋndo̍ bā pāa̍le̍ŋ lē chāŋ ndo̍, a̍ o̍ pēmbo᷄ŋ bɛ̄ŋgu̍ bā pāa̍le̍ŋ lē dēl lo̍, a̍ po̍llo̍ 
bā lūāŋndo̍. Māsāa̍ wa̍ o̍ fo̍ndāŋndā lāŋ nda̍ kpo̍u̍ a̍ wānāā ndāa̍ lātūlu̍ ma̍ dīū 
nda̍ kpo̍u̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̍. Wānā pi᷅lɛ̍ bɛ̍ɛ̍ ā mɛ̄i̍ yo̍o̍mū le̍. 

41Mi̍ Chɔ̄ɔ̍sūāā nda̍ pūa̍a̍ ndūa̍a̍ ā bīī chi̍o̍o̍ŋ kpo̍u̍ chɔ̍ŋ Ka̍dɛ̍sī Ba̍a̍nīāā chi̍e̍e̍ mbo̍ 
kūā Ka̍a̍sā, a̍ chɔ̍ŋ o̍ tāndā Ko̍sīɛ̄ŋndo̍ ni̍ŋ mbo̍ kūā Ki̍bīɔ̄ŋ. 

42Mi̍ Chɔ̄ɔ̍sūāā nda̍ wāŋnda̍ I̍sɔ̄lūɛ̄ī a̍ bi̍ī māsāā ka̍ŋ kpo̍u̍ a̍ lɛ̄ŋndē ndāle̍ŋ o̍ bālɔ̄ɔ̄ 
lēpīlɔ̍ɔ̍ bɛ̄ŋgu̍. Kāni̍ fu̍u̍le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ndu̍ wa̍ sɔ̍ŋgɔ̄ɔ̍ le̍ nda̍ 
ni̍. 

43O̍ ko̍ŋ kɔ̍ɔ̍lī, mi̍ Chɔ̄ɔ̍sūāā nda̍ wāŋnda̍ I̍sɔ̄lūɛ̄ī a̍ mi̍i̍ŋgū o̍ dɔ̍ɔ̍ŋgɔ̍ɔ̍ Ki̍lkāl. 

Chɔ̄ɔ̍sūāā 11 

Chɔɔ̄s̍ūāā ye᷅m māsāā chēle̍ŋ 
1Mɛ̄ɛ̍ māsāa̍ Cha̍bīŋ o̍ wa̍ Ha̍sɔ̄ɔ̄ wo̍ ō tūēī a̍ mɛ̄ɛ̍ I̍sɔ̄lūɛ̍i̍ya̍ yēm ya̍a̍mɔ̍ɔ̍wa̍a̍ ndāa̍ 
yɛ̍, mbo̍ yɔ̄ŋ yōōŋgūla̍ŋ nāa̍ chāāŋāā ndūāā ma̍sāa̍ chūā le̍ mā chūūŋgi̍a̍a̍ so̍vɛ̄i̍ya̍a̍ 
ndāa̍ nāa̍ pi᷅lɛ̍ mā sɔ̄ŋga̍ a̍ I̍sɔ̄lūɛ̍i̍ya̍. Māsāa̍ o̍ yɔ̍ŋ ka̍ŋ yo̍o̍ŋgūlā lāŋ nda̍ a̍ wa̍ ha̍ā 
ni̍. Mbo̍ yɔ̄ŋ yōōŋgōo̍ nāa̍ māsāa̍ Cho̍ba̍bī chu̍ā o̍ wa̍ Ma̍dɔ̄ŋ ndo̍, a̍ māsa̍ wa̍ 
Si̍mi̍lɔ̄ŋ ndo̍, a̍ ho̍ō Ākīsi̍a̍fī. 

2Mbo̍ yɔ̄ŋ yōōŋgōo̍ nāa̍ māsāā bɛ̍ndūa̍a̍ chūā o̍ chi̍o̍o̍ŋ o̍ pēmbo᷄ŋ chōo̍ ba᷅ 
lūāŋndo̍, a̍ māsāa̍ o̍ chi̍o̍o̍ŋ Chɔ̍ɔ̍dāŋ kɔ̍ŋgɔ̍, te̍ wānā hi̍o̍ū Mɛ̄ŋmā Ībūŋga᷄ŋ Kāli̍lī 
pɛ̍, bā tōūwo̍, a̍ māsāa̍ o̍ chi̍o̍o̍ŋ o̍ pēmbo᷄ŋ bɛ̄ŋgu̍, a̍ māsāa̍ Dɔ̍ɔ̄chi̍e̍e̍ i̍kɛ̍i̍ bā pāa̍le̍ŋ 
lē dēl lo̍. 

3O̍ ko̍ŋ kɔ̍ɔ̍lī, mbo̍ yɔ̄ŋ yōōŋgōo̍ nāa̍ Ke̍na̍na̍i̍tīi̍ya̍ chūā, a̍ wa̍ bā pāa̍le̍ŋ lē chāŋndo̍ 
wa̍, a̍ ha̍ā bā pāa̍le̍ŋ lē dēl lo̍. Mbo̍ yɔ̄ŋ yōōŋgōo̍ o̍ kāa̍la̍ŋ nda᷅ŋ lo̍. A̍mɔ̍lu̍a̍i̍tīi̍ya̍ a̍ 
Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Chɛ̄bu̍sa̍i̍tīi̍ya̍ o̍ pēmbēi̍ chōo̍, a̍ Hi̍va̍i̍tīi̍ya̍ o̍ Pēmbīī 
Ha̍mɔ̄ŋnde̍ bɛ̄ŋgu̍ o̍ būŋgɛ̄ī Mi̍si̍pāāve̍ ni᷄ŋ. 

4Wāŋnda̍ ha̍ā kpo̍u̍, ma̍ chūūŋgīāā so̍vɛ̄i̍ya̍a̍ ndāa̍ chɔ̄ūwa̍ nāa̍ pi᷅lɛ̍, lātūlu̍ a̍ su̍a̍ā 
chɔ̄ūwa̍, a̍ nyɛ̄lā chɔ̄ūlā su̍a̍a̍ ā nāŋ nda̍ŋ ku̍ndā bɛ̄ndōo̍. 

5Māsāā bɛ̍ndūa̍a̍ ha̍ā kpo̍u̍ ma̍ dūāū so̍vɛ̄i̍ya̍a̍ ndāa̍ nāa̍ pi᷅lɛ̍ ma̍ chūūŋgi̍āŋ o̍ pīo̍o̍ 
dīōla̍ŋ Mɛ̍lɔ̄m le̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. 

6Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā āā, “Sīōōŋīī bi̍ī nya̍ le̍ nda̍ le̍. I̍ cho̍ tōsā 
mī lā dīu̍ nda̍ kpo̍u̍. Te̍le̍ŋ wa̍ā nu̍a̍ā sīɔ̄dīi̍ nda̍ kpo̍u̍ ā wā ni᷅ŋ ā vīlɛ̍i̍ya̍. Tē sɔ̍ŋgɔ̄ɔ̍ 
chūū pɛ̍ kpo̍u̍ lā yīmi̍ su̍a̍ā ndāa̍ chɔ̄ūwa̍ pēlo̍ŋ, o̍ ko̍ŋ kɔ̍ɔ̍lī mī lā lōm nyɛ̄m ndāŋ 
nya̍a̍na᷄ŋndo̍ŋ.” 

7O̍ ko̍ŋ kɔ̍ɔ̍lī, mi̍ Chɔ̄ɔ̍sūāā chu̍ā so̍vɛ̄i̍ya̍a̍ ndūa̍a̍ kpo̍u̍, ma̍ kɔ̍ de᷅l nda̍ chōo̍ o̍ Pīo̍o̍ 
Mɛ̍lɔ̄m a̍ te̍le̍ŋ nda̍ ve᷄ kɔ᷅l te̍ wo̍. 

8Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ I̍sɔ̄lūɛ̍i̍ya̍ kpāāyāa̍ ma̍ yām nda̍. I̍sɔ̄lūɛ̍i̍ya̍ lo̍ nda̍ 
tōūwɔ̄ɔ̍ a̍ sɔ̍ŋgɔ̄ɔ̍ ha̍a̍a̍, ma̍ kūā a̍ nda̍ Sa̍i̍dɔ̄ŋ, a̍ Mɛ̄sīlūɛ̄fɔ̄tī Me᷅m. O̍ ko̍ŋ kɔ̍ɔ̍lī, ma̍ 
lō sɔ̍ŋgɔ̄ɔ̍ a̍ nda̍ ha̍a̍a̍ ma̍ kūā a̍ nda̍ ba᷅ pāa̍le̍ŋ lē chāŋ ndo̍ o̍ dɛ̍ŋgbɔ̍ɔ̍ Mi̍si̍pā. Ma̍ 
dīū nda̍ kpo̍u̍, wānā pi᷅lɛ̍ bɛ̍ɛ̍ ā mɛ̄i̍ le̍. 

9Mi̍ Chɔ̄ɔ̍sūāā yi̍mī su̍a̍ā ndāa̍ chɔ̄ūwa̍ pēlo̍ŋ, o̍ ko̍ŋ kɔ̍ɔ̍lī, mbo̍ lūām nyɛ̄m ndāŋ 
nya̍a̍na᷄ŋndo̍ŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. 

10Ndu̍yɛ̍ a̍ te̍le̍ŋ ko̍ŋ, Ha̍sɔ̄ɔ̄ wa̍ chi̍e̍e̍ lēmāsāa̍ o̍ būŋgɛ̄ī kēŋ ni᷄ŋ ni̍. O̍ ko̍ŋ kɔ̍ɔ̍lī, mi̍ 
Chɔ̄ɔ̍sūāā nda̍ pūa̍a̍ ndūa̍a̍ ā mīīŋgū o̍ chi̍e̍e̍ bɛ̍ndōo̍ Ha̍sɔ̄ɔ̄, ma̍ kɔ̍ de᷅l ndu̍ chōo̍ 
ma̍ bīī ndu̍. Ma̍ dīī māsa̍ ndāa̍ 

11a̍ wānāa̍ wa̍ lo̍ŋ nda̍ kpo̍u̍ wānā pi᷅lɛ̍ bɛ̍ɛ̍ ā mɛ̄i̍ le̍. O̍ ko̍ŋ kɔ̍ɔ̍lī, ma̍ māl Ha̍sɔ̄ɔ̄ o̍ 
yīŋ mbo̍ ŋūā kpo̍u̍. 

12Mi̍ Chɔ̄ɔ̍sūāā nda̍ so̍vɛ̄i̍ya̍a̍ ndūa̍a̍ ā bīī chi̍e̍e̍ŋ mu̍ŋ kpo̍u̍ a̍ māsāa̍ ndāa̍ lātūlu̍. 
Wāna̍ o̍ wāna̍ wa̍ lo̍ŋ ma̍ dīū nda̍ kpo̍u̍. Ma̍ tɛ̄ɛ̄mbūū mu̍ŋ kpo̍u̍ mɛ̄ɛ̍ bu̍ɛ̍ī Mɛ̄lɛ̄ka̍ 
Ya̍a̍wɛ̄ɛ̄ wo̍ Mūu̍sē o̍ di̍mi̍ pāāndū yɛ̍. 

13Kɛ̍ chi̍e̍e̍ŋ wa̍ ŋ̄ tāŋgūlāā o̍ pɔ̄mnda̍ŋ chōo̍ wo̍ŋ ki̍nɛ̍i̍ ō fūla̍ o̍ Ha̍sɔ̄ɔ̄ kɔ̍ɔ̍lī, o̍ pīlɛ̍ 
bɛ̍ɛ̍ I̍sɔ̄lūɛ̍i̍ya̍ lu᷄m te̍. 

14Nyɛ̄m kɛ̄ndɛ᷄ŋ wa̍ o̍ chi̍e̍e̍ŋ bɛ̍ndūŋ mu᷅ŋ ni᷄ŋ ndo̍ŋ ki̍nɛ̍i̍ a̍ chɔ̄lūa̍a̍ wa̍ lo̍ŋ nda̍ 
mi̍ I̍sɔ̄lūɛ̍i̍ya̍ chūā le̍ nda̍ pi̍la̍. Kɛ̍ wānā o̍ wāna̍ wa̍ lo̍ŋ ma̍ dīū nda̍ kpo̍u̍ ō pīlɛ̍ bɛ̍ɛ̍ 
ā mɛ̄i̍ le̍. 

15Ndu̍yɛ̍ le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l bu̍ɛ̍ī ndɔ̄ɔ̍ Mūu̍sē ni̍, mi̍ Mūu̍sē 
di̍mūl Chɔ̄ɔ̍sūāā, mi̍ Chɔ̄ɔ̍sūāā to̍sā. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē le̍ 
tōsāa̍, mi̍ Chɔ̄ɔ̍sūāā chi̍ī tōsā. 

Lɛŋ̄ndē Chɔɔ̄s̍ūāā bii̍̄ le̍ŋ 
16Mi̍ Chɔ̄ɔ̍sūāā bi̍ī lɛ̄ŋndē lēŋ kpo̍u̍. Lɛ̄ŋndē īpēmbūle̍ŋ, a̍ lɛ̄ŋndē po̍lte̍ŋ kpo̍u̍, a̍ 
lɛ̄ŋndē Ko̍sīɛ̄ŋnde̍ŋ kpo̍u̍, a̍ o̍ pēmbo᷄ŋ bɛ̄ŋgu̍ bā pāa̍le̍ŋ lē dēl lo̍, a̍ o̍ Chɔ̍ɔ̍dāŋ 
kɔ̍ŋgɔ̍, a̍ pēmbo᷄ŋ I̍sɔ̄lūɛ̄ī, a̍ o̍ pēmbūŋ mu᷅ŋ bɛ̄ŋgu̍. 

17-18Chɔ̍ŋ o̍ pēmbēi̍ Ha̍la̍kī o̍ lɛ̄ŋndē I̍dɔ̄mnde̍ŋ īkɛ̄i̍, mbo̍ kūā a̍ Ba̍līka̍dī chi̍e̍e̍ o̍ 
dɛ̍ŋgbɔ̍ɔ̍ Le̍ba̍nɔ̄ŋ o̍ Pēmbīī Ha̍mɔ̄ŋnde̍ lēbɛ̄ŋgu̍ lɛ̄ŋndē lēŋ kpo̍u̍ mi̍ Chɔ̄ɔ̍sūāā bi̍ī 

le̍ŋ. Mi̍ Chɔ̄ɔ̍sūāā sɔ̍ŋgā a̍ māsāā bɛ̍ndūa̍a̍ wa̍ o̍ lɛ̄ŋndē lēŋ ni᷄ŋ nda̍ le̍ te̍le̍ŋ vi̍lɛ̄ī. 
Ndu̍yɛ̍ mbo̍ bīī nda̍ mbo̍ dīū nda̍ kpo̍u̍. 

19O̍ lɛ̄ŋndē lēŋ ni᷄ŋ ki̍nɛ̍i̍ mɛ̄ɛ̍ Ki̍bīɔ̄ŋ nāa̍ Hi̍va̍i̍tīi̍ya̍ ā wa̍ wa̍ mbo̍ tōsā chɛ̄la᷅ŋ kɔ̄l 
nyūlōo̍ a̍ I̍sɔ̄lūɛ̍i̍ya̍. Kɛ̍ chi̍e̍e̍ŋ bɛ̍ndūŋ tɔ᷄ŋ kpo̍u̍ mi̍ I̍sɔ̄lūɛ̍i̍ya̍ yām nda̍. 

20Mɛ̄lɛ̄ka̍ Ya̍a̍wɛ̄ɛ̄ pi̍la̍ ndu̍ o̍o̍ ki̍ndi̍ wāŋnda̍ ha̍ā bo̍lle̍ ni̍ le̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍, 
kāni̍ fu̍u̍le̍ ndu̍ o̍o̍ ye̍e̍ma̍ mī I̍sɔ̄lūɛ̍i̍ya̍ nda̍ a̍a̍ di̍u̍ nda̍ kpo̍u̍ īnyīɛ̍ɛ̍ bɛ̍ɛ̍ nda̍ a̍a̍ 
tu̍i̍i̍nūŋ nda̍ chōo̍ le̍. Ndu̍yɛ̍ le̍nde̍ ndu̍ o̍o̍ di̍mu̍l Mūu̍sē le̍ tōsāa̍ ni̍. 

21O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ya᷅m vɛ̄lɛ̄ wānāā dīāllūŋ kālāā bɛ̄ndūāā nda̍ a̍a̍ ve̍e̍lū 
āā A̍na̍ka̍i̍tīi̍ya̍ wa̍ mbo̍ tɛ̄ɛ̄mbūū nda̍ kpo̍u̍, a̍ chi̍e̍e̍ŋ ndāŋ bɛ̍ndūŋ nda̍ wa̍ wo̍ŋ 
lātūlu̍. Chi̍e̍e̍ŋ wāŋnda̍ ha̍ā ā wa̍ wo̍ŋ ŋ̍ cho̍ mu᷅ŋ ni̍. Hi̍būlɔ̄ŋ, a̍ Dɛ̍bi̍lūīī, a̍ A̍na̍bī, 
a̍ o̍ pēmbo᷄ŋ Chu̍dā cho̍o̍ kpo̍u̍ a̍ I̍sɔ̄lūɛ̄ī. Mi̍ Chɔ̄ɔ̍sūāā ya᷅m wāŋnda̍ ha̍ā mbo̍ 
tɛ̄ɛ̄mbūū nda̍ a̍ chi̍e̍e̍ŋ ndāŋ bɛ̍ndo̍ŋ lātūlu̍. 

22A̍na̍ka̍i̍tīi̍nɔ̍ pi᷅lɛ̍ bɛ̍ɛ̍ ō mɛ̄i̍ o̍ lɛ̄ŋndē lēŋ ni᷄ŋ te̍ mɛ̄ɛ̍ ā pɔ̄mbūa̍a̍ wa̍ Ka̍a̍sā chi̍e̍e̍ a̍ 
ka̍a̍tī, a̍ A̍si̍dɔ̍dī wa̍, ma̍ lō yōōmū. 

23Mi̍ Chɔ̄ɔ̍sūāā bi̍ī lɛ̄ŋndē lēŋ kpo̍u̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Mūu̍sē yɛ̍. O̍ ko̍ŋ 
kɔ̍ɔ̍lī, mbo̍ pīɔ̄ū le̍ŋ yu̍ŋgu̍la̍ I̍sɔ̄lūɛ̍i̍la̍ŋ tɛ̄ɛ̄ŋ a̍ būŋga᷄ŋ. Yu̍ŋgu̍ o̍ yu̍ŋgu̍ būŋgɛ̄i̍ I̍ 
nda̍. O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ pɛ̄ŋgī a̍ sɔ̍ŋgɔ̄ɔ̍. 

Chɔ̄ɔ̍sūāā 12 

Māsāa̍ Mūu̍sē ye᷅m nda̍ 
1Bōōndi̍i̍ Mūu̍sē wa̍ yōōmū ve̍, mbo̍ sīm I̍sɔ̄lūɛ̍i̍ya̍ lāchī ma̍ yām māsāā ŋi̍ɔ̍ɔ̍ŋ nda̍ 
o̍ Pīo̍o̍ Chɔ̍ɔ̍dāŋ le̍e̍lōo̍, bā pāa̍le̍ŋ lē chāŋ ndo̍, ndu̍yɛ̍ ma̍ bīī lɛ̄ŋndē ndāle̍ŋ kpo̍u̍. 
Būŋgɛ̄ī māsāā ŋi̍ɔ̍ɔ̍ŋ nda̍ ha̍ā ā wa̍ māsāa̍ chōo̍ ve̍ I̍ wa̍ he̍ī ni̍. Chɔ̍ŋ o̍ dɛ̍ŋgbɔ̍ɔ̍ 
A̍nɔ̄ŋ, mbo̍ kūā Chɔ̍ɔ̍dāŋ o̍ pēēlo̍ o̍ ko̍ŋ kɔ̍ɔ̍lī mbo̍ kūā pɔ̍ɔ̍li̍ ba᷅ lūāŋndo̍ o̍ Pēmbīī 
Ha̍mɔ̄ŋnde̍. 

2Māsāā ŋi̍ɔ̍ɔ̍ŋāā kāŋ ō pīlɔ̍ɔ̍ wa̍ Si̍hɔ̄ŋ ni̍ o̍ wa̍ māsa̍ māA̍mɔ̍lu̍a̍i̍tīi̍nɔ̄ɔ̍ Hɛ̍si̍bɔ̄ŋ 
chi̍e̍e̍ wo̍. Ndu̍ wa̍ māsāa̍ le̍ lɛ̄ŋndē Ki̍li̍a̍a̍dīle̍ŋ kpēŋgēi̍ pīlɛ̍i̍ ni̍, chɔ̍ŋ A̍lo̍yā chi̍e̍e̍ 
o̍ cho̍ o̍ dɛ̍ŋgbɔ̍ɔ̍ A̍nɔ̄ŋ i̍kɛ̍i̍ yo̍, a̍ chɔ̍ŋ o̍ chi̍e̍e̍ cho̍ o̍ dɛ̍ŋgbɛ̍ kōŋ ni᷄ŋ ndo̍ mbo̍ kūā 
pɔ̍ɔ̍li̍ o̍ Pīo̍o̍ Cha̍bɔ̍kī, o̍ pɛ̄ŋgo̍o̍ a̍ wāŋnda̍ A̍mɔ᷅ŋ. 

3Būŋgɛ̄ī ndūɛ̍i̍ o̍ wa̍ māsāa̍ chōo̍ ve̍ mī ī kūā a̍ dɛ̍ŋgbɛ̍ ho̍lnu̍ŋ Chɔ̍ɔ̍dāŋ nda̍ŋ ndo̍, 
bā pāa̍le̍ŋ lē chāŋ ndo̍ chɔ̍ŋ o̍ Mɛ̄ŋmā Ībūŋga᷄ŋ Kāli̍lī, mbo̍ kūā o̍ Pēe̍ Mɛ̄ŋmā 
Īhɛ᷄llo̍. Chɔ̍ŋ vɛ̍lɛ̄ Bɛ̍tī Chɛ̍su̍i̍mɔ̍tī chi̍e̍e̍ bā tōūwo̍ mbo̍ kūā o̍ Pēmbīī Pi̍si̍kāve̍ 
lāndɔ᷄ŋndo̍ būŋgɛ̄ī ndūɛ̍i̍ wa̍ ke̍ŋ ni̍. 

4Māsāa̍ pīlɔ̍ɔ̍ wa̍ Ɔ̍kū ni̍ o̍ wa̍ o̍ būŋgɛ̄ī Ba̍a̍sīāŋnde̍ ni᷄ŋ ndo̍. Wānāa̍ fu̍la̍ o̍ pūlāle̍ 
Lu̍ɛ̍fēm nde̍ŋ chōo̍ mi̍ nda̍ a̍a̍ wa᷅ wɔ̄ yōōmū wa̍ ndu̍ wa̍ wāŋndo̍ ō pīlɛ̍. Chi̍e̍e̍ŋ 
ndɔ̍ŋ lēmāsa᷄ŋ o̍ wa̍ wo̍ŋ ŋ̍ wa̍ Āsi̍ta̍lɔ̍tī a̍ I̍du̍lūēī ni̍. 

5Būŋgɛ̄ī o̍ wa̍ māsāa̍ chōo̍ ve̍ ndi̍ i̍i̍ nɔ̍ Pēmbīī Ha̍mɔ̄ŋnde̍ ni̍ a̍ Sa̍lɛ̍kāā chi̍e̍e̍ a̍ 
tāndā Ba̍a̍sīāŋndo̍ kpo̍u̍, mbo̍ kūā a̍ pɛ̄ŋgu̍la̍ būŋgɛ̄ī Kɛ̍sīɔ̄ɔ̄ve̍ a̍ būŋgɛ̄ī Ma̍a̍kāāve̍ 

bā pāa̍le̍ŋ lē chāŋ ndo̍. Ndu̍yɛ̍ vɛ̍lɛ̄ lɛ̄ŋndē Ki̍li̍a̍a̍dīle̍ŋ kpēŋgēi̍ pīlɛ̍i̍ ki̍nɛ̍i̍, mbo̍ kūā 
a̍ būŋgɛ̄ī māsāa̍ Si̍hɔ̄ŋ, o̍ wa̍ Hɛ̍si̍bɔ̄ŋ ndo̍ ō wa̍ māsāa̍ chōo̍ ve̍, ndu̍ o̍o̍ nɔ̍ vɛ̄lɛ̄ lo̍ŋ 
ni̍. 

6Māsāā ŋi̍ɔ̍ɔ̍ŋ nda̍ ha̍ā kpo̍u̍ mi̍ Mūu̍sē ndā wāŋnda̍ I̍sɔ̄lūɛ̄ī a̍ ya᷅m nda̍. Ndu̍yɛ̍ 
lɛ̄ŋndē ndāle̍ŋ ki̍nɛ̍i̍, mi̍ Mūu̍sē, bu̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍ ō kē yu̍ŋgu̍ Lūbɛ᷅ŋ ndo̍ a̍ 
yu̍ŋgu̍ Ka̍a̍dī wo̍, a̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ māā lɛ̄ŋndē ndā. 

7Mi̍ Chɔ̄ɔ̍sūāā nda̍ I̍sɔ̄lūɛ̍i̍ya̍ ā yām māsāa̍ kpo̍u̍ o̍ Pīo̍o̍ Chɔ̍ɔ̍dāŋ le̍e̍lōo̍ bā pāa̍le̍ŋ 
lē dēl lo̍. Chɔ̍ŋ Ba̍līka̍dī chi̍e̍e̍ o̍ dɛ̍ŋgbɔ̍ɔ̍ Le̍ba̍nɔ̄ŋ, mbo̍ kūā o̍ Pēmbīī Ha̍la̍kīve̍ bā 
tōūwo̍ o̍ lɛ̄ŋndē I̍dɔ̄mnde̍ŋ īkɛ̄i̍ māsāa̍ wa̍ lo̍ŋ nda̍ kpo̍u̍ ma̍ yām nda̍. Ndu̍yɛ̍ 
lɛ̄ŋndē ndāle̍ŋ ki̍nɛ̍i̍, mi̍ Chɔ̄ɔ̍sūāā pi̍ɔ̍ū yu̍ŋgu̍la̍ tɔ᷅la̍ I̍sɔ̄lūɛ̍i̍la̍ŋ māā lɛ̄ŋnde̍ ndā. 

8Lɛ̄ŋndē ndāle̍ le̍ŋ le̍ wa̍ le᷅ŋ ni̍. Lɛ̄ŋndē īpēmbūle̍ŋ, a̍ o̍ pēmbo᷄ŋ bɛ̄ŋgu̍ o̍ bā pāa̍le̍ŋ 
lē dēl lo̍, a̍ dɛ̍ŋgbɛ̍la̍ŋ Chɔ̍ɔ̍dāŋ, a̍ pēmbo᷄ŋ lāndɔ᷄ŋndo̍ a̍ po̍llo̍, a̍ lɛ̄ŋndē Ke̍nāŋnde̍ŋ 
bā tōūwo̍. Ndu̍yɛ̍ kāa̍la̍ wa̍ o̍ lɛ̄ŋndē le̍ŋ ni᷄ŋ nda̍ŋ la̍ wa̍ la᷅ŋ ni̍. Hi̍ta̍i̍tīi̍ya̍, a̍ 
A̍mɔ̍lu̍a̍i̍tīi̍ya̍, a̍ Ke̍na̍na̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ Chɛ̄bu̍sa̍i̍tīi̍ya̍. 

9Māsāā ŋ̍wa᷅ŋ be̍le̍-ya̍a̍ a̍ ō pīlɛ̍, I̍sɔ̄lūɛ̍i̍ya̍ yēm ka̍ŋ nda̍ chi̍e̍e̍ŋ nda̍ wa̍ wo̍ŋ ŋ̍ cho̍ 
mu᷅ŋ ni̍. Chɛ̄lu̍i̍kō, a̍ E̍yāī, ho̍ō Bɛ̍tɛ̄ɛ̄l i̍kɛ̍i̍, 

10a̍ Chūlu̍sɛ̄lɛ̄m, a̍ Hi̍būlɔ̄ŋ, 

11a̍ Cha̍a̍mu̍tī, a̍ La̍ki̍sī, 

12a̍ Ɛ̍ki̍lɔ̄ŋ, a̍ Kɛ̍sɛ̄ɛ̄, 

13a̍ Dɛ̍bi̍lūīī, a̍ Kɛ̍dɛ̄ɛ̄, 

14a̍ Hɔ̍ɔ̍māā, a̍ A̍lu̍a̍dī, 

15a̍ Li̍bi̍nāā, a̍ A̍du̍lām, 

16a̍ Ma̍kɛ̍dāā, a̍ Bɛ̍tɛ̄ɛ̄l, 

17a̍ Ta̍pūāā, a̍ Hɛ̍fā, 

18A̍fɛ̍kī, a̍ La̍si̍a̍lɔ̄ŋ 

19a̍ Ma̍dɔ̄ŋ, a̍ Ha̍sɔ̄ɔ̄, 

20a̍ Si̍mi̍lɔ̄ŋ, a̍ Ākīsi̍a̍fī, 

21a̍ Tāāna̍kī, a̍ Mɛ̍ki̍dɔ̄ɔ̄, 

22a̍ Kɛ̍dɛ̍sī, a̍ Cho̍ki̍nīɛ̄m, o̍ wa̍ o̍ būŋgɛ̄ī Ka̍mɛ̄l ve̍ ni᷄ŋ ndo̍ 

23a̍ Dɔ̍ɔ̄, o̍ wa̍ o̍ pēē bɛ̍ndōo̍ hōlnɔ᷄ŋndo̍ wo̍, a̍ ko̍yīm, o̍ wa̍ o̍ lɛ̄ŋndē Kāli̍līle̍ŋ ni᷄ŋ 
ndo̍, 

24a̍ Tɛ̍ɛ̍sāā. Chi̍o̍o̍ŋ be̍le̍-ya̍a̍ a̍ ō pīlɛ̍ I̍sɔ̄lūɛ̍i̍ya̍ yēm māsāa̍ ndāa̍ wo̍ŋ ŋ̍ cho̍ mu᷅ŋ 
ni̍. 

Chɔ̄ɔ̍sūāā 13 

Lɛŋ̄nde̍ lo̍ le̍ bīyɔɔ̄ ̍le̍ŋ 
1O̍ ko̍ŋ kɔ̍ɔ̍lī, mi̍ wɔ̄sīlā fāŋgā lā hīāū, mi̍ Chɔ̄ɔ̍sūāā yu̍wā. Pāa̍le̍ pi᷅lɛ̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mūl ndu̍, āā, “Chɔ̄ɔ̍sūāā a̍ yu̍wa̍ ni᷅ŋ bɔ̍ɔ̍. Ndu̍yɛ̍ lɛ̄ŋndē nya̍ nɔ̄ wɔ̄ le̍ 
bīyɔ̄ɔ̍ le̍ŋ lē chō ta̍u̍. 

2Lā nɔ̄ wɔ̄ mī lā bīī būŋgɛ̄ī Fīli̍i̍tīāŋnde̍ kpo̍u̍, a̍ būŋgɛ̄ī Kɛ̍sīɔ̄ɔ̄ve̍ 

3a̍ būŋgɛ̄ī A̍vīmnde̍ kpo̍u̍ ba᷅ tōūwo̍. Chɔ̍ŋ o̍ pēē pɔ̍mbɔ̄ɔ̍ Si̍hɔ̄ɔ̄, o̍ pɛ̄ŋgu̍la̍ŋ a̍ 
lɛ̄ŋndē I̍chi̍pīle̍ŋ mbo̍ kūā bā lūāŋndo̍ pɔ̍ɔ̍li̍ o̍ pɛ̄ŋgu̍la̍ŋ a̍ Ɛ̍ki̍lɔ̄ŋ chi̍e̍e̍ lɛ̄ŋndē lēŋ 
ki̍nɛ̍i̍ Ke̍nāŋ cho̍ ko̍ŋ ni̍ lā nɔ̄ mī lā bīī lo̍ŋ. Lā nɔ̄ mī lā bīī chi̍e̍e̍ŋ māsāa̍ 
māFīli̍i̍tīāŋāā ŋūɛ̍ɛ̍nu̍a̍a̍ ā chō wo̍ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Ka̍a̍sā, a̍ A̍si̍dɔ̍dī, a̍ 
A̍si̍kɛ̍lɔ̄ŋ, a̍ ka̍tī, a̍ Ɛ̍ki̍lɔ̄ŋ. 

4Lā nɔ̄ vɛ̄lɛ̄ mī lā yēm lɛ̄ŋndē Ke̍nāŋnde̍ŋ kpo̍u̍, a̍ Mi̍a̍lūāā, chi̍e̍e̍ wāŋnda̍ Sa̍i̍dɔ̄ŋ 
mbo̍ kūā a̍ A̍fɛ̍kī chi̍e̍e̍ o̍ pɛ̄ŋgu̍la̍ŋ a̍ A̍mɔ̍lu̍a̍i̍tīi̍ya̍, 

5a̍ lɛ̄ŋndē Kɛ̄bāla̍i̍tīi̍ya̍. Lɛ̄ŋndē Le̍ba̍nɔ̄ŋnde̍ŋ kpo̍u̍ ba᷅ pāa̍le̍ŋ lē chāŋndo̍, chɔ̍ŋ 
Ba̍līka̍dī chi̍e̍e̍ ba᷅ tōūwo̍ o̍ Pēmbīī Ha̍mɔ̄ŋnde̍ bɛ̄ŋgu̍ mbo̍ kūā Lēbō Ha̍ma̍tī lā bi̍i̍ 
yɔ̍ lo̍ŋ te̍. 

6Lā nɔ̄ mī lā bīī lɛ̄ŋndē īpēmbūlē Sa̍i̍dɔ̄ŋnda̍ kpo̍u̍ chɔ̍ŋ Le̍ba̍nɔ̄ŋ mbo̍ kūā 
Mīsīlūɛ̄fɔ̍tī me᷅m. Ya̍ pi̍la̍ I̍ cho̍ tōsā mā nyāānu̍ŋ nya̍ lāchī. Ke̍ I̍sɔ̄lūɛ̍i̍ya̍ lɛ̄ŋndē lēŋ 
māā nāa̍ ndāa̍ cha̍lāā mɛ̄ɛ̍ ya̍ I̍ di̍mu̍l nu̍m yɛ̍. 

7Pi̍ɔ̍u̍ le̍ŋ yu̍ŋgu̍la̍ ŋɔ̍ma̍hīɔ̍ɔ̍lu̍ la̍ŋ tɛ̄ɛ̄ŋ a̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍.” 

Lɛŋ̄ndē Mūu̍sē ke̍ yu̍ŋgu̍la̍ŋ bā pāa̍le̍ŋ lē chāŋ ndo̍ le̍ŋ 
8Mūu̍sē, bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ndu̍ o̍o̍ ke̍ ni᷅ŋ yu̍ŋgu̍ Lūbɛ᷅ŋ ndo̍, a̍ yu̍ŋgu̍ Ka̍a̍dī 
wo̍ a̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ lɛ̄ŋnde̍ŋ le̍ nda̍le̍ŋ o̍ Pīo̍o̍ Chɔ̍ɔ̍dāŋ 
le̍e̍lōo̍ bā pāa̍le̍ŋ lē chāŋ ndo̍. 

9Mi̍ būŋgɛ̄ī ndɛ̄i̍ kāndu̍ŋ A̍lo̍yā chi̍e̍e̍ o̍ cho̍ o̍ dɛ̍ŋgbɔ̍ɔ̍ A̍nɔ̄ŋ i̍kɛ̍i̍ yo̍, a̍ o̍ chi̍e̍e̍ cho̍ 
o̍ dɛ̍ŋgbɛ̍ kōŋ ni᷄ŋ ndo̍ mi̍ būŋgɛ̄ī ndɛ̄i̍ fūūlūū o̍ lɛ̄ŋndē dɛ̍ŋgbɛ̍le̍ŋ o̍ pēmbēi̍ chōo̍ 
Mɛ̍di̍bā mi̍ ī kūā Di̍bɔ̄ŋ chi̍e̍e̍. 

10Chi̍e̍e̍ŋ māsa̍ māA̍mɔ̍lu̍a̍i̍tīi̍nɔ̄ɔ̍ Si̍hɔ̄ŋ, o̍ wa̍ Hɛ̍si̍bɔ̄ŋ ndo̍ ō wa̍ māsāa̍ chōo̍ wo̍ŋ 
kpo̍u̍ o̍ būŋgɛ̄ī ndɛ̄i̍ ni᷄ŋ ŋ̍ wa̍ ni̍. Mi̍ būŋgɛ̄ī ndɛ̄i̍ kūā pɔ̍ɔ̍li̍ o̍ pɛ̄ŋgo̍o̍ a̍ lɛ̄ŋndē 
A̍mɔ᷅nde̍ŋ. 

11O̍ ko̍ŋ kɔ̍ɔ̍lī, lɛ̄ŋndē Ki̍li̍a̍a̍dīle̍ŋ a̍ būŋgɛ̄ī Kɛ̍sīɔ̄ɔ̄ve̍ a̍ būŋgɛ̄ī Ma̍a̍kāāve̍, a̍ Pēmbīī 
Ha̍mɔ̄ŋnde̍ kpo̍u̍ a̍ tāndā Ba̍a̍sīāŋndo̍ kpo̍u̍ mbo̍ kūā Sa̍lɛ̍kāā chi̍e̍e̍, būŋgɛ̄ī ndɛ̄i̍ 
wa̍ ke̍ŋ ni̍. 

12Būŋgɛ̄ī Bāsi̍āŋ kēŋ, Māsāa̍ Ɔ̍kū, o̍ wa̍ Āsi̍ta̍lɔ̍tī, a̍ Ɛ̍di̍lūɛ̄ī wo̍, ō wa̍ māsāa̍ chōo̍ 
ni̍. Wānāa̍ fu̍la̍ o̍ pūlāle̍ Lu̍ɛ̍fēm nde̍ŋ chōo̍ mi̍ nda̍ a̍a̍ wa᷅ wɔ̄ yōōmū wa̍ ndu̍ wa̍ 

wāŋndo̍ ō pīlɛ̍. Wāŋnda̍ ha̍ā kpo̍u̍, mi̍ Mūu̍sē nda̍ I̍sɔ̄lūɛ̍i̍ya̍ ā yām nda̍ ma̍ sōlī nda̍ 
o̍ lɛ̄ŋndē ndāle̍ŋ ni᷄ŋ. 

13Wānāā I̍sɔ̄lūɛ̍i̍ya̍ mɛ̄i̍ o̍ lɛ̄ŋndē lēŋ ni᷄ŋ nda̍ su̍e̍e̍ mɛ̄ɛ̍ wānāa̍ wa̍ o̍ būŋgɛ̄ī 
Kɛ̍sīɔ̄ɔ̄ve̍ ni᷄ŋ a̍ būŋgɛ̄ī Ma̍a̍kāāve̍ wa̍. Ndu̍yɛ̍ a̍ te̍le̍ŋ yāu̍wo̍ ho̍ō ō chō 
pōōnyīa̍ŋndo̍ wo̍ bɛ̍ɛ̍ ā chō I̍sɔ̄lūɛ̍i̍ya̍ tɛ̄ɛ̄ŋ. 

14Kɛ̍ Mūu̍sē ke̍ yu̍ŋgu̍ Li̍va̍īyo̍ lēlɛ̄ŋ o̍ lēlɛ̄ŋ te̍. Kāni̍ fu̍u̍le̍ mi̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍, ndu̍ o̍o̍ di̍mūl Mūu̍sē māā nda̍ nda̍ nyɛ̄ nda̍ tīīnda̍ŋ ndo̍ cho̍ 
sa̍lālā I̍sɔ̄lūɛ̍i̍ya̍ ā hūŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍ lōmɔ̄ɔ̍ la̍ŋ ni̍. 

Būŋgɛī̄ Mūu̍sē ke̍ yu̍ŋgu̍ Lūbɛŋ᷅ ndo̍ ve̍ 
15Mi̍ Mūu̍sē pi̍ɔ̍ū yu̍ŋgu̍ Lūbɛ᷅ŋ ndo̍ lɛ̄ŋnde̍ŋ le̍ nda̍le̍ŋ a̍ yu̍ŋgu̍la̍ ndāla̍ŋ, yu̍ŋgu̍ o̍ 
yu̍ŋgu̍ būŋgɛ̄i̍ i̍ ndā. 

16Būŋgɛ̄i̍ yu̍ŋgu̍ Lūbɛ᷅ŋ nde̍ mi̍ ī kāndu̍ŋ A̍lo̍yā chi̍e̍e̍, o̍ dɛ̍ŋgbɔ̍ɔ̍ A̍nɔ̄ŋ i̍kɛ̍i̍, mi̍ ī 
kūā a̍ chi̍e̍e̍ cho̍ o̍ dɛ̍ŋgbɛ̍ kōŋ ni᷄ŋ ndo̍ mi̍ ī kūā a̍ lɛ̄ŋndē dɛ̍ŋgbɛ̍le̍ŋ o̍ pēmbēi̍ chōo̍ 
Mɛ̍di̍bā. 

17Būŋgɛ̄ī ndɛ̄i̍ mi̍ ī kūā Hɛ̍si̍bɔ̄ŋ a̍ o̍ chi̍o̍o̍ŋ kpo̍u̍ o̍ lɛ̄ŋndē dɛ̍ŋgbɛ̍le̍ŋ o̍ pēmbēi̍ 
chōo̍. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Di̍bɔ̄ŋ, a̍ Ba̍mɔ̍tī Bāāl, a̍ Bɛ̄tī Ba̍a̍lmīɔ̄ŋ, 

18a̍ Cha̍ha̍sī, a̍ Kɛ̍dɛ̍mɔ̍tī a̍ Mɛ̍fa̍a̍tī, 

19a̍ Kīlīa̍a̍tīm a̍ Si̍bi̍mā. Chɔ̄nɔ᷄ŋndo̍ lo̍ŋ mi̍ ī kūā a̍ Sɛ̄lūɛ̄tī Si̍a̍hāā, o̍ pēmbēi̍, o̍ 
dɛ̍ŋgbɔ̍ɔ̍ īkɛ̄i̍, 

20mi̍ ī kūā a̍ Bɛ̄tīpi̍ɔ̍ɔ̄, mi̍ kūā a̍ Pēmbīī Pi̍si̍kāve̍ lāndɔ᷄ŋndo̍, mi̍ ī kūā a̍ Bɛ̍tī 
Chɛ̍su̍i̍mɔ̍tī. 

21Ndi̍ ku̍ɛ̄ a̍ chi̍o̍o̍ŋ kpo̍u̍ o̍ lɛ̄ŋnde̍ dɛ̍ŋgbɛ̍le̍ŋ o̍ pēmbēi̍ chōo̍ ni̍. Būŋgɛ̄ī Si̍hɔ̄ŋ, 
māsa̍ A̍mɔ̍lu̍a̍i̍tīi̍ya̍, o̍ wa̍ Hɛ̍si̍bɔ̄ŋ ndo̍, ō wa̍ māsāa̍ chōo̍ ve̍ bɛ̍ɛ̍ o̍ būŋgɛ̄ī ndɛ̍i̍ ni᷄ŋ 
i̍ cho̍ ni̍. Māsāa̍ Si̍hɔ̄ŋ, ndu̍ o̍o̍ nɔ̍ vɛ̄lɛ̄ māsāā pɔ̍mbūāā ŋūɛ̍ɛ̍nu̍a̍a̍ che̍le̍ŋ ndu̍ o̍ bā 
bɛ̄ŋgu̍ o̍ lɛ̄ŋndē lēŋ ni᷄ŋ. Māsāā ŋu̍ɛ̍ɛ̍nu̍a̍a̍ ka̍ŋ a̍ wa̍ ha̍ā ni̍. I̍fī a̍ Lu̍ɛ̍kīm, a̍ Sɔ̍ū, a̍ 
Hɔ̍ɔ̄, a̍ Lu̍ɛ̍bā. Kɛ̍ mi̍ Mūu̍sē ya᷅m ndu̍ nda̍ māsāa̍ ndūāā pɔ̍mbūāā kāŋ lātūlu̍ mbo̍ 
bīī būŋgɛ̄ī ndɛ̍i̍. 

22Wānāā I̍sɔ̄lūɛ̍i̍ya̍ dīu̍ ka̍ŋ nda̍ po᷄ pi᷅lɛ̍ wa̍ nda̍ tɛ̄ɛ̄ŋ dīōla̍ŋ āā Be̍la᷅m, fi̍nyā ndɔ̍ 
dīōla̍ŋ āā Bi̍ɔ̍ɔ̍, wāna̍ ndu̍ o̍o̍ vi̍ām ya̍wāa̍ wo̍ o̍ wa̍ ni̍. 

23Pēē bɛ̍ndōo̍ Chɔ̍ɔ̍dāŋ wa̍ pɛ̄ŋgu̍ būŋgɛ̄i̍ yu̍ŋgu̍ Lūbɛ᷅ŋnde̍ ni̍. Chi̍e̍e̍ŋ mu̍ŋ kpo̍u̍, 
a̍ sɔ̄ndɔ̄kɔ̍ltā ndāla̍ŋ lātūlu̍, mi̍ Mūu̍sē pi̍ɔ̍ū yu̍ŋgu̍la̍ fu̍la̍ o̍ yu̍ŋgu̍ Lūbɛ᷅ŋ ndo̍ chōo̍ 
la̍ŋ māā nyɛ̄ ndā le̍ fɛ̍ɛ̍ŋ fɛ̍ɛ̍ŋ. 

Būŋgɛī̄ Mūu̍sē ke̍ yu̍ŋgu̍ Ka̍a̍dī wo̍ ve̍ 
24Mi̍ Mūu̍sē ndu̍ o̍o̍ ke᷅ ni᷅ŋ yu̍ŋgu̍ Ka̍a̍dī wo̍ būŋgɛ̄i̍ i̍ ndɛ̍i̍, mbo̍ pīɔ̄ū nda̍ a̍ 
yu̍ŋgu̍la̍ŋ kpɛ̍ kpɛ̍. 

25Būŋgɛ̄ī ndɛ̍i̍ ku̍ɛ̄ Cha̍sɛ̄ɛ̄ chi̍e̍e̍ ni̍ mi̍ i̍ kūā a̍ chi̍o̍o̍ŋ kpo̍u̍ o̍ lɛ̄ŋndē Ki̍li̍a̍a̍dīle̍ŋ 
ni᷄ŋ. O̍ ko̍ŋ kɔ̍ɔ̍lī, lɛ̄ŋndē A̍mɔ᷅nde̍ŋ kūmbūe̍i̍ pīlɛ̍i̍ ki̍nɛ̍i̍ mbo̍ kūā a̍ A̍lo̍yā chi̍e̍e̍ o̍ 
cho̍ Lu̍a̍bā chi̍e̍e̍ i̍kɛ̍i̍, ba᷅ pāa̍le̍ŋ lē chāŋ ndo̍ wo̍, būŋgɛ̄ī ndɛ̄i̍ ku̍ɛ̄ ke̍ŋ ni̍. 

26Chɔ̍ŋ Hɛ̍si̍bɔ̄ŋ chi̍e̍e̍, mi̍ būŋgɛ̄i̍ yu̍ŋgu̍ Ka̍a̍dī ve̍ ī kūā a̍ Lūāmātī Mi̍si̍pā chi̍e̍e̍ mi̍ 
ī kūā a̍ Bɛ̍tɔ̍nīm chi̍e̍e̍. O̍ ko̍ŋ kɔ̍ɔ̍lī, mi̍ ī kūā Ma̍ha̍nēm chi̍e̍e̍, mi̍ ī cha᷄ŋ lo̍ŋ mi̍ ī kūā 
a̍ būŋgɛ̄ī Dɛ̍bi̍lūīve̍ 

27O̍ ko̍ŋ kɔ̍ɔ̍lī, mi̍ ī kūā a̍ Bɛ̄tī Ha̍lūām chi̍e̍e̍, mi̍ ī fūūlūū Bɛ̄tīni̍mi̍lūā chi̍e̍e̍, chɔ̍ŋ 
lo̍ŋ, mi̍ būŋgɛ̄i̍ yu̍ŋgu̍ Ka̍a̍dīve̍ ī kūā a̍ Su̍kɔ̍tī, mi̍ ī kūā a̍ Sa̍fɔ̄ŋ chi̍e̍e̍. Māsāa̍ Si̍hɔ̄ŋ, 
o̍ wa̍ Hɛ̍si̍bɔ̄ŋ ndo̍, būŋgɛ̄ī o̍ wā māsāa̍ chōo̍ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍ 
ve̍ kūmbūe̍i̍ pīlɛ̍i̍ chɔ̍ŋ vɛ̍lɛ̄ lo̍ŋ, mbo̍ kūā a̍ bā lūāŋndo̍ nāa̍ Mɛ̄ŋmā Ībūŋga᷄ŋ Kāli̍lī 
ma̍ mɛ̍ɛ̍lu̍ bā tōūwo̍ wa̍, yu̍ŋgu̍ Ka̍a̍dī wo̍ būŋgɛ̄ī ndɛ̄i̍ ku̍ɛ̄ ke̍ŋ ni̍. 

28Būŋgɛ̄ī kēŋ ki̍nɛ̍i̍ a̍ chi̍e̍e̍ŋ ndɔ᷄ŋ, a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ mi̍ Mūu̍sē ke᷅ 
yu̍ŋgu̍la̍ fu̍la̍ o̍ yu̍ŋgu̍ Ka̍a̍dī wo̍ chōo̍ la̍ŋ māā nyɛ̄ ndā le̍ fɛ̍ɛ̍ŋ fɛ̍ɛ̍ŋ. 

Būŋgɛī̄ Mūu̍sē ke̍ yu̍ŋgu̍ Mānāa̍sē wo̍ ku̍ndāa̍ pīlɔɔ̍ ̍ve̍ 
29Mi̍ Mūu̍sē ndu̍ o̍o̍ ke᷅ ni᷅ŋ yu̍ŋgu̍ Mānāa̍sē wo̍ ku̍ndāa̍ pīlɔ̍ɔ̍ būŋgɛ̄i̍ i̍ ndɛ̍i̍ mbo̍ 
pīɔ̄ū nda̍ a̍ yu̍ŋgu̍la̍ŋ kpɛ̍ kpɛ̍. 

30Yu̍ŋgu̍ Mānāa̍sē wo̍ būŋgɛ̄ī yu̍ŋgu̍la̍ ndāla̍ yɛ̍ yɛ̍la̍ŋ lā sɔ̄la̍ ve̍ cho̍ he̍ī ni̍. Chɔ̍ŋ 
Ma̍ha̍nēm chi̍e̍e̍, mbo̍ kūā a̍ chi̍e̍e̍ŋ be̍le̍-ŋɔ̍mpu᷅m Cha̍ā, ndu̍ o̍o̍ ye᷅m pāāndū o̍ 
tāndā kōŋ ni᷄ŋ ndo̍ŋ, būŋgɛ̄ī ndɛ̄i̍ cho̍ ke̍ŋ ni̍. Māsāa̍ Ɔ̍kū, o̍ wa̍ Ba̍a̍sīāŋndo̍ ndu̍ 
wa̍ pāāndū māsāa̍ būŋgɛ̄ī kēŋ chōo̍ ni̍. 

31Mānāa̍sē po᷄ ndɔ̄ɔ̍ pīlɔ̍ɔ̍ wa̍ Māka̍yā ni̍. Mi̍ Mūu̍sē ke᷅ yu̍ŋgu̍la̍ Māka̍yāla̍ŋ ku̍ndāa̍ 
pīlɔ̍ɔ̍ lɛ̄ŋndē Ki̍li̍a̍a̍dīle̍ŋ kūmbūe̍i̍ pīlɛ̍i̍, mbo̍ kūā a̍ chi̍e̍e̍ŋ lēmāsa᷄ŋ Ɔ̍kū wo̍ŋ o̍ 
būŋgɛ̄ī Ba̍a̍sīāŋnde̍ ni᷄ŋ, mu̍ŋ cho̍ māchūāā Āsi̍ta̍lɔ̍tī a̍ I̍du̍lūēī ni̍. 

32Mi̍ Mūu̍sē pi̍ɔ̍ū I̍sɔ̄lūɛ̍i̍ya̍ būŋgɛ̄ī Mo̍wa̍bīve̍ kpo̍u̍ o̍ dɛ̍ŋgbɛ̍ ho̍lnu̍ŋ Chɔ̍ɔ̍dāŋ 
nda̍ŋ ndo̍ ni᷄ŋ Chɛ̄lu̍i̍kō i̍kɛ̍i̍ bā pāa̍le̍ŋ lē chāŋ ndo̍. 

33Kɛ̍ Mūu̍sē ke̍ yu̍ŋgu̍ Li̍va̍īyo̍ lēlɛ̄ŋ o̍ lēlɛ̄ŋ te̍. Mbo̍ dīmūl nda̍ māā nda̍ nda̍ nyɛ̄m 
I̍sɔ̄lūɛ̍i̍ya̍ yɔ̄ŋgū o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ŋ, mu̍ŋ cho̍ nyɛ̄m nda̍ŋ ki̍ɔ̍ɔ̍ŋ ni̍. 

Chɔ̄ɔ̍sūāā 14 

A̍ mɛɛ̄ ̍Chɔɔ̄s̍ūāā piɔ̍u̍̍ lɛŋ̄nde̍ŋ o̍ Pīo̍o̍ Chɔɔ̍d̍āŋ bā pāa̍le̍ŋ lē dēl lo̍ yɛ ̍
1Mi̍ Ɛ̄li̍a̍a̍sā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, a̍ Chɔ̄ɔ̍sūāā, a̍ wāŋ bānāa̍ wa̍ yu̍ŋgu̍la̍ 
I̍sɔ̄lūɛ̍i̍la̍ŋ bōlle̍ wa̍ ā pīɔ̄ū I̍sɔ̄lūɛ̍i̍ya̍ lɛ̄ŋndē Ke̍nāŋnde̍ŋ Chɔ̍ɔ̍dāŋ le̍e̍lōo̍ bā pāa̍le̍ŋ 
lē dēl lo̍. 

2Ma̍ wūū nyɔ̄ɔ̍ mɛ̄ɛ̍ nda̍ wūū nu̍a̍ā kōllo̍ yɛ̍ le̍ sīnāa̍ būŋgɛ̄ī yu̍ŋgu̍ o̍ yu̍ŋgu̍ o̍ nɔ̍ 
mbō sɔ̄la̍ ve̍. Kāni̍ fo̍ndōle̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l Mūu̍sē ni̍ māā ā 
nɔ̄ mā pīɔ̍u̍ yu̍ŋgu̍la̍ ŋɔ̍ma̍hīɔ̍ɔ̍lu̍la̍ŋ a̍ yu̍ŋgu̍ Mānāa̍sē wo̍ ku̍ndāa̍ pīlɔ̍ɔ̍ lɛ̄ŋndē lēŋ 
tɛ̄ɛ̄ŋ. 

3Mūu̍sē ndu̍ o̍o̍ chi̍i̍ ni᷅ŋ yu̍ŋgu̍la̍ ti̍ɔ̍ɔ̍ŋnda̍ŋ, a̍ yu̍ŋgo̍o̍ pīlɔ̍ɔ̍ ku̍ndāa̍ pīlɔ̍ɔ̍ lɛ̄ŋnde̍ŋ 
le̍ nda̍le̍ŋ kē Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍. Kɛ̍ yu̍ŋgu̍ Li̍va̍īyo̍ ndu̍, Mūu̍sē 
ke̍ nda̍ lēlɛ̄ŋ o̍ lēlɛ̄ŋ yu̍ŋgu̍la̍ŋ lā pīlɛ̍ la̍ŋ tɛ̄ɛ̄ŋ te̍. 

4Mi̍ wānāa̍ fu̍la̍ o̍ pūlāle̍ Chōo̍sɛ̍le̍ŋ chōo̍ wa̍ ā sīmnu᷄ŋ yu̍ŋgu̍la̍ŋ lā tīɔ̍ɔ̍ŋ, yu̍ŋgu̍ 
Mānāa̍sē wo̍ a̍ yu̍ŋgu̍ E̍fi̍lūēmndo̍. Kɛ̍ yu̍ŋgu̍ Li̍va̍īyo̍ ndu̍ nda̍ sɔ̄la̍ le̍lɛ᷅ŋ o̍ lēlɛ̄ŋ te̍. 
Mɛ̄ɛ̍ chi̍o̍o̍ŋ ŋ̄ ti᷄ŋ mi̍ Mūu̍sē ke᷅ nda̍ le̍ mā wa̍ lo̍ŋ, o̍ ko̍ŋ kɔ̍ɔ̍lī, a̍ fo̍ndālā māndāā 
lāchɔ̄lūla̍ŋ le̍ chɔ̄lūāā ndāa̍ māndāa̍. 

5Nu̍a̍ā wāŋnda̍ I̍sɔ̄lūɛ̄ī a̍ pi̍ɔ̍u̍ lɛ̄ŋndē lēŋ ni̍, ma̍ pīɔ̄ū le̍ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l Mūu̍sē yɛ̍. 

Chɔɔ̄s̍ūāā ke̍ Ke̍lɛb̍ī Hib̍ūlɔŋ̄ 
6Bōōndi̍i̍ I̍sɔ̄lūɛ̍i̍ya̍ ā wa̍ Ki̍lkāl ve̍, mi̍ pūa̍a̍ pu᷅m, fūlāa̍ o̍ yu̍ŋgu̍ Chu̍dā chōo̍ a̍ ku̍ā 
nāa̍ Chɔ̄ɔ̍sūāā chu̍a̍ pāa̍le̍ pi᷅lɛ̍. Po᷄ pi᷅lɛ̍ wa̍ nda̍ tɛ̄ɛ̄ŋ dīōla̍ŋ āā Ke̍lɛ̍bī. Fi̍nyā ndɔ̍ 
dīōla̍ŋ āā Chɛ̍fu̍nɛ̄ɛ̄, fūlāa̍ o̍ ku̍nda̍ Kēnīsa̍i̍tī wo̍ ni᷄ŋ. Mi̍ Ke̍lɛ̍bī di̍mūl Chɔ̄ɔ̍sūāā āā, 
“Bōōndi̍i̍ na̍a̍ ŋ̄ wa̍ Ka̍dɛ̍sī Ba̍a̍nīāā chi̍e̍e̍ ve̍ mi̍ Mūu̍sē su̍a̍ā sōndo̍ Mɛ̄lɛ̄ka̍ Ya̍a̍wɛ̄ɛ̄ 
wo̍ mbo̍ dīmī īsɔ̄ɔ̍ a̍ na̍a̍ nūm o̍kɔ̄ɔ̄. Ā sīnā nyɛ᷅ o̍ di̍mi̍ ko̍ŋ ndo̍. 

7Ya̍ Ke̍lɛ̍bī, I̍ wa̍ wɔ̄sīla̍ŋ be̍le̍-hi̍ɔ̍ɔ̍lu̍, mi̍ bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Mūu̍sē o̍ vi̍ām 
yā su̍a̍ŋsu̍a̍ŋnde̍ŋ o̍ lɛ̄ŋnde̍ŋ nde̍ŋ ni᷄ŋ, chɔ̄nɔ᷄ŋndo̍ Ka̍dɛ̍sī Ba̍a̍nīāā. Ndu̍yɛ̍ mɛ̄ɛ̍ ya̍ 
I̍ mīīŋgu̍ a̍ ko̍na̍a̍, nyɛ̄ o̍ nyɛ̄ ya̍ I̍ hu̍ŋ chɔ᷅, mi̍ kɔ̍ do̍o̍ŋ ndu̍ ko̍na̍, nyɛ̄ o̍ nyɛ̄ I̍ mɛ̍i̍ le̍. 

8Kɛ̍ pūa̍a̍ na̍a̍ ŋ̄ hīŋ su̍a̍ŋsu̍a̍ŋnde̍ŋ na̍a̍ nda̍ā wa̍ nda̍, ma̍ kɔ̍ lu̍e̍ī wāŋnda̍ sīōōŋnde̍ 
ta̍u̍ a̍ ko̍na̍ nda̍ dɔ̄ɔ̍ŋ ndo̍. Kɛ̍ ya̍ ya̍ mi̍ du̍a̍ū tīīnda̍ŋ nūu̍ o̍ Mɛ̄lɛ̄ka̍ ni̍ŋ a̍ kɔ̄l nūu̍ 
kpo̍u̍. 

9O̍ ko̍ŋ, mi̍ Mūu̍sē chu̍ēl la̍ būŋgɛ̄i̍ āā, ‘Le̍ tīīnda᷄ŋ ŋ̄ dɔ̄ū o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ a̍ kɔ̄l 
nūmndo̍ kpo̍u̍ wo̍, lɛ̄ŋndē ō lɛ̄ŋndē ŋ̄ bālu̍ lēchōo̍, ō chō nu̍m nde̍ŋ kē mī lē wa̍ le̍ 
nūm a̍ yu̍ŋgu̍la̍ nu̍mnda̍ŋ le̍ fɛ̍ɛ̍ŋ.’ 

10Bōōndi̍i̍ na̍a̍ I̍sɔ̄lūɛ̍i̍ya̍ ŋ̄ wa̍ kɔ̄la̍ŋ o̍ po̍llo̍ ni᷄ŋ nde̍, o̍ ko̍ŋ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl 
Mūu̍sē dīōmnda̍ŋ nda̍ŋ ni̍. Chɔ̍ŋ a̍ te̍le̍ŋ ko̍ŋ mbo̍ kɛ̄sī ya̍ yōōmū le̍ wɔ̄sīla̍ŋ be̍le̍-
hi̍ɔ̍ɔ̍lu̍ a̍ lā ŋūɛ̍ɛ̍nu̍. To̍fa̍ wɔ̍ ni᷅ŋ mɛ̄ɛ̍ ya̍ I̍ cho̍ yɛ̍. I̍ cho̍ ni᷅ŋ wɔ̄sīla̍ŋ be̍le̍-ŋɔ̍ma̍a̍ a̍ 
lā ŋūɛ̍ɛ̍nu̍. 

11Ndu̍yɛ̍ pāa̍le̍ hāūle᷅ŋ bɛ̍ɛ̍ I̍ cho̍ wɔ̄ a̍ dīāllūŋ kālā mɛ̄ɛ̍ ya̍ I̍ wa̍ a̍ te̍le̍ŋ Mūu̍sē ve᷅m 
ya̍ su̍a̍ŋsu̍a̍ŋnde̍ŋ ndo̍ yɛ̍. Ā yɔ᷄ŋ bɛ̍ɛ̍ le̍ kɔ̄lā wāā o̍ chɔ̄ū, I̍ cho̍ wɔ̄ a̍ dīāllūŋ kālā 
māā te̍le̍ŋ ko̍ŋ. 

12Le̍la̍ŋ ke̍ ya̍ ni̍ko̍ lɛ᷅ŋndē īpēmbūlē Mɛ̄lɛ̄ka̍ Ya̍a̍wɛ̄ɛ̄ o̍ chūe̍l la̍ būŋgɛ̄i̍ pāa̍le̍ le̍ŋ 
nde̍ŋ. Nūm pi̍la̍ tu̍e̍ī ni᷅ŋ pāa̍le̍ le̍ŋ a̍ A̍na̍ka̍i̍tīi̍ya̍ ha̍ā o̍kɔ̄ɔ̄, a̍ mɛ̄ɛ̍ nda̍ tāŋgu̍l chi̍e̍e̍ŋ 
ndāŋ bɛ̍ndo̍ŋ ma̍ bālū mu̍ŋ a̍ kpākīla̍ lāpōūtā kālā ka̍lāla̍ŋ yɛ̍. Kɛ̍ ndu̍yɛ̍ a̍ ko̍ŋ 
kpo̍u̍ tē Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ kɔ̄ɔ̄lī pɛ̍, I̍ cho̍ nda̍ yōmɔ̄ɔ̄ mī so̍li̍ nda̍ lo̍ŋ kpo̍u̍ 
mɛ̄ɛ̍ ndu̍ pi̍la̍ di̍mi̍ yɛ̍.” 

13O̍ ko̍ŋ, mi̍ Chɔ̄ɔ̍sūāā du̍a̍ū Ke̍lɛ̍bī po̍ Chɛ̍fu̍nɛ̄ɛ̄ wo̍ sa̍lā, mbo̍ kē ndu̍ Hi̍būlɔ̄ŋ māā 
nyɛ̄ ndɔ̄. 

14Chɔ̍ŋ a̍ te̍le̍ŋ ko̍ŋ mi̍ Hi̍būlɔ̄ŋ o̍ si̍mnu᷄ŋ chi̍e̍e̍ Ke̍lɛ̍bī wo̍, Ke̍lɛ̍bī, po̍ Chɛ̍fu̍nɛ̄ɛ̄ wo̍, 
fūlāa̍ o̍ ku̍nda̍ Kēnīsa̍i̍tī wo̍ chōo̍. Kāni̍ fu̍u̍le̍ le̍ tīīnda᷄ŋ o̍ dɔ̍ū a̍ kɔ̄l ndɔ̄ɔ̍ kpo̍u̍ o̍ 
Mɛ̄lɛ̄ka̍ Ya̍a̍wɛ̄ɛ̄ ni̍ŋ, Mɛ̄lɛ̄ka̍ I̍sɔ̄lūɛ̍i̍ya̍ wo̍. 

15Kɛ̍ lɔ̍ɔ̍pa̍ mi̍ chi̍e̍e̍ ko̍ŋ ō sīmnu᷄ŋ chi̍e̍e̍ Ke̍lɛ̍bī wo̍, nu̍a̍ā nda̍ a̍a̍ ve̍e̍lū ndu̍ pāāndū 
ni̍ āā chi̍e̍e̍ A̍bā wo̍. Po̍ ndu̍ o̍o̍ nɔ̍ ko̍ŋ di̍ōla̍ŋ āā A̍bā wo̍ wāna̍ tɔ̍ɔ̍ pīla̍ o̍ wa̍ 
A̍na̍ka̍i̍tīi̍ya̍ tɛ̄ɛ̄ŋ ni̍ O̍ ko̍ŋ kɔ̍ɔ̍lī, mi̍ lɛ̄ŋnde̍ŋ lē pɛ̄ŋgī a̍ sɔ̍ŋgɔ̄ɔ̍. 

Chɔ̄ɔ̍sūāā 15 

Būŋgɛī̄ Chɔɔ̄s̍ūāā ke̍ yu̍ŋgu̍ Chu̍dā ve̍ 
1Yu̍ŋgu̍ Chu̍dā būŋgɛ̄ī nda̍ sɔ̄la̍ ve̍, ma̍ pīɔ̄ū nda̍ ndi̍ a̍ yu̍ŋgu̍la̍ŋ kpɛ̍ kpɛ̍. Būŋgɛ̄ī 
ndɛ̄i̍ mi̍ ī fūūlūū nāa̍ lɛ̄ŋndē po̍lte̍ŋ Si᷅ŋ le̍ mɛ̍ɛ̍lu̍ bā tōūwo̍ wa̍ o̍ pɛ̄ŋgu̍la̍ŋ a̍ lɛ̄ŋndē 
I̍dɔ̄mnde̍ŋ. 

2Būŋgɛ̄ī ndɛ̄i̍ bā tōūwo̍, chɔ̍ŋ nāa̍ Pēe̍ Mɛ̄ŋmā Īhɛ᷄llo̍ mɛ̄ɛ̄lu̍ bā tōūwo̍ wā 

3mbo̍ kūā a̍ nɛ̄i̍ ku̍ɛ̄ o̍ Pēmbīī Ākīlābīmnde̍ bā tōūwo̍ wo̍, mbo̍ kūā a̍ lɛ̄ŋndē po̍lte̍ŋ 
Si᷅ŋ ndi̍ cho̍ ke̍ŋ ni̍. O̍ ko̍ŋ kɔ̍ɔ̍lī, mi̍ pɛ̄ŋgu̍ būŋgɛ̄ī ndɛ̄i̍ kūā Ka̍dɛ̍sī Ba̍a̍nīāā chi̍e̍e̍ 
bā tōūwo̍ mbo̍ kūā Hɛ̍si̍lɔ̄ŋ chi̍e̍e̍. Mbo̍ cha᷄ŋ lo̍ŋ mbo̍ hēl A̍dā chi̍e̍e̍ mbo̍ mūli᷄ŋ 
mbo̍ kūā Ka̍a̍kā chi̍e̍e̍, 

4mbo̍ hīāū A̍si̍mɔ̄ŋ chi̍e̍e̍. O̍ ko̍ŋ kɔ̍ɔ̍lī, chɔ̍ŋ lo̍ŋ mbo̍ kūā a̍ pēē pɔ̍mbɔ̄ɔ̍ o̍ pɛ̄ŋgo̍o̍ 
a̍ lɛ̄ŋndē I̍chi̍pīle̍ŋ, mbo̍ mɛ̄ɛ̄lū o̍ pēe̍ mɛ̄ŋmā īhɛ᷄llo̍ Mɛ̄dītālu̍e̍e̍nīāā. Nāa̍ yu̍ŋgu̍ 
Chu̍dā wo̍ lɛ̄ŋndē nda̍le̍ŋ lē mɛ̄ɛ̄lu̍ bā tōūwo̍ wa̍ cho̍ ka̍ŋ ni̍. Ndu̍yɛ̍ lo̍ŋ lɛ̄ŋndē 
I̍sɔ̄lūɛ̍i̍le̍ŋ lē mɛ̄ɛ̄lu̍ bā tōūwo̍ ni̍. 

5Mi̍ būŋgɛ̄ī ndɛ̄i̍ hēēlū bā pāa̍le̍ŋ lē chāŋndo̍, mi̍ ī kūā a̍ Pēe̍ Mɛ̄ŋmā Īhɛ᷄llo̍ dēmūllo̍ 
mi̍ ī kɔ̍ mɛ̍ɛ̍lū nāa̍ Pīo̍o̍ Chɔ̍ɔ̍dāŋ o̍ de᷅l o̍ pēe̍ mɛ̄ŋma̍ īhɛ᷄llo̍ chōo̍ wa̍. Mi̍ būŋgɛ̄ī 
ndɛ̄i̍ kūā bā lūāŋndo̍ 

6mi̍ ī kūā a̍ Pēe̍ Mɛ̄ŋmā Īhɛ᷄llo̍, nāa̍ Chɔ̍ɔ̍dāŋ nda̍ŋ mā de᷄l o̍ Pēe̍ Mɛ̄ŋmā Īhɛ᷄llo̍ chōo̍ 
wa̍ mi̍ ī fūūlūū a̍ Bɛ̄tī Hɔ̍ki̍lāā chi̍e̍e̍ mi̍ ī hīāū Bɛ̄tī Ālu̍a̍bā chi̍e̍e̍ mi̍ ī kūā bā lūāŋndo̍ 
o̍ pōū nda̍ vēēlū āā pōu̍ Bo̍hāŋ ndo̍ wo̍. (Po̍ Lūbɛ᷅ŋ ndo̍ Bo̍hāŋ o̍ wa̍ ni̍.) 

7O̍ ko̍ŋ kɔ̍ɔ̍lī, mi̍ ī kūā chɔ̍ŋ o̍ dɛ̍ŋgbɔ̍ɔ̍ A̍ kɔ̄ɔ̄, mbo̍ kūā a̍ Dɛ̍bi̍lūīī chi̍e̍e̍. Chɔ̍ŋ 
Dɛ᷅ba̍yā mi̍ pɛ̄ŋgu̍la̍ lɛ̄ŋnde̍ ndāle̍ŋ lā tūndū mi̍ lā kūā bā lūāŋndo̍ le̍ kɔ̄la̍ŋ Ki̍lkāl 
chi̍e̍e̍. O̍ nɛ̄i̍ ku̍ɛ̄ A̍du̍mīm Pa̍a̍sī wo̍ lēe̍lo̍ō bā tōūwo̍ Ki̍lkāl o̍ cho̍ ni̍. O̍ ko̍ŋ kɔ̍ɔ̍lī, 
mi̍ pɛ̄ŋgu̍la̍ lɛ̄ŋndē ndāle̍ŋ lā kūā a̍ pēēla̍ pɔ̍mbɔ̄la̍ŋ Ɛ̄nīsi̍ɛ̍mɛ̍sī chi̍e̍e̍. Lo̍ŋ lɛ̄ŋndē 
ndāle̍ŋ lē mɛ̄ɛ̄lu̍ ni̍. 

8O̍ ko̍ŋ kɔ̍ɔ̍lī, mi̍ pɛ̄ŋgu̍la̍ lɛ̄ŋndē ndāle̍ŋ lā kēī a̍ pēmbīī chi̍e̍e̍ Chɛ̄bu̍sa̍i̍tīi̍ya̍ ndu̍ 
cho̍ māchūāā Chūlu̍sɛ̄lɛ̄m ni̍ ō chō lēchōo̍ le̍ lāndɔ᷄ŋndo̍ bā tōūwo̍ wo̍. O̍ ko̍ŋ kɔ̍ɔ̍lī, 
chɔ̄nɔ᷄ŋndo̍ lo̍ŋ, mi̍ lā kūā a̍ pēmbēi̍ o̍ dɛ̍ŋgbɔ̍ɔ̍ Hi̍nɔ̄m chōo̍, bā pāa̍le̍ŋ lē dēl lo̍, mi̍ 
lē kūā o̍ mɛ̄ɛ̄lu̍la̍ dɛ̍ŋgbɔ̍ɔ̍ Lu̍ɛ̍fe̍m bā tōūwo̍. 

9Chɔ̍ŋ o̍ pēmbīī kēŋ chōo̍ mi̍ lā tūāl a̍ pēēla̍ pɔ̍mbɔ̄la̍ŋ Nɛ̍fi̍to̍wāā mi̍ lā kɔ̍ fu̍lā a̍ 
chi̍e̍e̍ cho̍ o̍ Pēmbīī Ɛ̍fi̍lɔ̄ŋnde̍ chōo̍ wo̍ mi̍ lā mūli᷄ŋ ba᷅ Ba̍a̍lā wo̍ o̍ nɔ̍ vɛ̄lɛ̄ dīōla̍ŋ 
āā Kīlīāātī Chi̍a̍a̍lūīm ndo̍. 

10O̍ ko̍ŋ kɔ̍ɔ̍lī, mi̍ lā tūndū Ba̍a̍lā, bā pāa̍le̍ŋ lē dēl lo̍ mi̍ lā kūā a̍ Pēmbīī Sɛ̍yāāve̍, 
mi̍ lā hōlnu᷄ŋ pe̍mbīī Chi̍a̍a̍lūīmnde̍ mā vēēlū ndi̍ vɛ̄lɛ̄ āā Pēmbīī Chɛ̍sa̍lɔ᷅ŋnde̍ o̍ 
lāndɔ᷄ŋndo̍ bā tōūwo̍. O̍ ko̍ŋ kɔ̍ɔ̍lī, mi̍ lā tūāl a̍ Bɛ̄tī Si̍ɛ̍mɛ̍sī chi̍e̍e̍, mi̍ lā hīāū a̍ 
Ti̍mi̍nā chi̍e̍e̍. 

11Chɔ̍ŋ lo̍ŋ, mi̍ lā fūlā a̍ pēmbīi̍ cho̍ Ɛ̍ki̍lɔ̄ŋ bā lūāŋndo̍ ve̍ lāndɔ᷄ŋndo̍, mi̍ lā mūli᷄ŋ 
ba᷅ Si̍kɛ̍lɔ̄ŋ ndo̍ mi̍ lā hīāū a̍ Pēmbīī Ba̍a̍lāa̍ve̍ mi̍ lā fūlā a̍ chi̍e̍e̍ bɛ̍ndōo̍ Cha̍mi̍nīāā 
mi̍ lā kɔ̍ mɛ̍ɛ̍lū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

12Lɛ̄ŋndē dɛ̍ŋgbɛ̍le̍ ho̍lnu̍ŋ pe̍ē bɛ̍ndū kōŋ nde̍ŋ le̍ cho̍ pɛ̄ŋgu̍ lɛ̄ŋndē ndāle̍ŋ bā 
pāa̍le̍ŋ lē dēl lo̍ ni̍. Yu̍ŋgu̍la̍ yɛ̍ yɛ̍la̍ŋ o̍ yu̍ŋgu̍ Chu̍dā wo̍ chōo̍ būŋgɛ̄ī ndɛ̄i̍ i̍ cho̍ 
he̍ī ni̍. 

Ke̍lɛb̍ī ye᷅m Hib̍ūlɔŋ̄ a̍ Dɛb̍il̍ūīī 
13Mi̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mūl Chɔ̄ɔ̍sūāā māā ō ke̍ Ke̍lɛ̍bī būŋgɛ̄i̍ i̍ ndūɛ̍i̍ o̍ 
būŋgɛ̄i̍ yu̍ŋgu̍ Chu̍dā ni᷄ŋ. Mi̍ Chɔ̄ɔ̍sūāā ke᷅ ndu̍ Kīlīāātī A̍bā ō ndu̍ o̍o̍ nɔ̍ vɛ̄lɛ̄ dīōla̍ŋ 
āā Hi̍būlɔ̄ŋ ndo̍. A̍bā, ō ndu̍ o̍o̍ nɔ̍ chi̍e̍e̍ kōŋ ndo̍ ndu̍ ndu̍ o̍o̍ ve̍lū A̍na̍kīm ni̍. 

14A̍na̍kīm ko̍ŋ ndu̍ o̍o̍ nɔ̍ pūa̍a̍ ā yāa̍, ō pīlɔ̍ɔ̍ dīōla̍ŋ āā Si̍ɛ̍sīāī, ō pīlɔ̍ɔ̍ āā A̍hi̍māŋ, 
ō pīlɔ̍ɔ̍ āā Ta̍li̍māī. Pūa̍a̍ ya̍a̍ wa̍ ha̍ā kpo̍u̍ ā wa̍ Hi̍būlɔ̄ŋ nda̍ yu̍ŋgu̍la̍ ndāla̍ŋ lātūlu̍. 
Kɛ̍ mi̍ Ke̍lɛ̍bī tu̍a̍ū nda̍ lo̍ŋ kpo̍u̍, mbo̍ chūā chi̍e̍e̍ ko̍ŋ. 

15Mɛ̄ɛ̍ Ke̍lɛ̍bī bi̍ī Hi̍būlɔ̄ŋ, mbo̍ cha᷄ŋ lo̍ŋ mbo̍ kūā vɛ̄lɛ̄ le̍ wānāa̍ wa̍ Dɛ̍bi̍lūīī wa̍ 
dēlɔ̄ɔ̍ chōo̍ a̍ sɔ̍ŋgɔ̄ɔ̍. Dɛ̍bi̍lūīī ndu̍ o̍o̍ nɔ̍ pāāndū dīōla̍ŋ ni̍ āā Kīlīāātī Sɛ̍fɛ̄ɛ̄. 

16O̍ ko̍ŋ, mi̍ Ke̍lɛ̍bī di̍mūl pūa̍a̍ ndūa̍a̍ chɔ̄ūwa̍ āā, “Tē wānā o̍ wānā bi̍ī chi̍e̍e̍ 
bɛ̍ndōo̍ Kīlīāātī Sɛ̍fɛ̄ɛ̄ pɛ̍ I̍ ke̍ nu̍m A̍ki̍sā chu̍a̍ nī lā cha᷄l nya̍ ndu̍ o̍ nɔ̄ɔ̍ ni̍ŋ.” 

17Po᷄ pi᷅lɛ̍ wa̍ dīōla̍ŋ āā O̍ti̍nīɛ̄l. Fi̍nyā ndɔ̍ dīōla̍ŋ āā, Ke̍na̍sī, Ke̍lɛ̍bī ko̍ŋ pɔ̄mbɔ̄ ndɔ̄ 
mbo̍ bīī chi̍e̍e̍ ko̍ŋ. O̍ ko̍ŋ, mi̍ Ke̍lɛ̍bī ke᷅ ndu̍ A̍ki̍sā chu̍a̍ ndɔ̄ le̍ mā cha᷄l nda̍ ndu̍ o̍ 
nɔ̄ɔ̍ ni̍ŋ. 

18Pāa̍le̍ nda̍ wa̍ cha᷄lle̍ o̍ nɔ̄ɔ̍ ni᷄ŋ nde̍ŋ mi̍ O̍ti̍nīɛ̄l di̍mūl A̍ki̍sā, āā, “Di̍mu̍l fi̍nyā 
nu̍m mbō ke̍ na̍a̍ chīɛ̍i̍.” O̍ ko̍ŋ, mi̍ A̍ki̍sā tu̍āl o̍ sōfɛ̍lɛ̍ ndɔ̄ɔ̍ chōo̍, mbo̍ kūā nāa̍ 
Ke̍lɛ̍bī chūā. Mi̍ Ke̍lɛ̍bī nyu̍nā ndu̍ āā, “Ō yɛ̄ɛ̍nɛ̍ ŋ̄ yēēma̍ yɛ̄ mī to̍sa̍l nu̍m?” 

19Mi̍ A̍ki̍sā mu̍lī āā, “Lɛ̄ŋndē ŋ̄ ke̍ ya̍ le̍ŋ o̍ fo̍ndā vēsɛ̍i̍yo̍ le̍ cho̍ ni̍. Le̍la̍ŋ ke̍ ya̍ 
so̍o̍ŋnda̍ māmɛ̄ŋnda̍ŋ lā ti᷄ŋ māā kīo̍o̍.” O̍ ko̍ŋ, mi̍ Ke̍lɛ̍bī ke᷅ ndu̍ so̍o̍ŋnda̍ 
māmɛ̄ŋnda̍ŋ mālūāŋ a̍ la᷅ŋ mātōū. 

Chie̍̍e̍ŋ Chɔɔ̄s̍ūāā ke̍ yu̍ŋgu̍ Chu̍dā wo̍ŋ 
20Mi̍ yu̍ŋgu̍ Chu̍dā sɔ̄lā lɛ̄ŋndē Mɛ̄lɛ̄ka̍ chūe̍l nda̍ būŋgɛ̄i̍ le̍ŋ. Yu̍ŋgu̍la̍ yɛ̍ yɛ̍la̍ fu̍la̍ 
o̍ yu̍ŋgu̍ ko̍ŋ chōo̍ la̍ŋ, mi̍ yu̍ŋgu̍ o̍ yu̍ŋgu̍ sɔ̍lā būŋgɛ̄i̍ ī ndɛ̍i̍. 

21Chi̍e̍e̍ŋ yu̍ŋgu̍ Chu̍dā sɔ̄la̍ o̍ lɛ̄ŋndē Ke̍nāŋnde̍ŋ bā tōūwo̍ o̍ pɛ̄ŋgu̍la̍ŋ o̍ lɛ̄ŋndē 
I̍dɔ̄mnde̍ŋ ndo̍ŋ mu̍ŋ cho̍ mu᷅ŋ ni̍. Ka̍bi̍sɛ̄ɛ̄l, a̍ Ɛ̍dā, a̍ Cha̍kɔ̄ɔ̄, 

22a̍ Kɛ̍dɛ̍sī, a̍ Dīmɔ̍nāā, a̍ A̍da̍dāā, 

23a̍ Kɛ̍dɛ̍sī, a̍ Ha̍sɔ̄ɔ̄, a̍ I̍ti̍nāŋ a̍ 

24Si̍fī, a̍ Tɛ̍lɛ̄m, a̍ Bīya̍lɔ̍tī, 

25a̍ Hāsɔ̄ɔ̄ Ha̍da̍tāā, a̍ Kīlīɔ̄ɔ̄tī Hɛ̍si̍lɔ̄ŋ, o̍ nɔ̍ vɛ̄lɛ̄ dīōla̍ŋ āā Ha̍sɔ̄ɔ̄ wo̍, 

26a̍ A̍mām, a̍ Si̍ɛ̍mā, a̍ Mo̍la̍dāā, 

27a̍ Hāsāā Ka̍dāā, a̍ Hɛ̍si̍mɔ̄ŋ, a̍ Bɛ̄tī Pɛ̍lɛ̍tī, 

28a̍ Hāsāā Su̍a̍āl, a̍ Bīɛ̄ɛ̄si̍ɛ̍bā, a̍ Bīsīyo̍tīāā, 

29a̍ Ba̍a̍lā, a̍ I̍īm, a̍ Ɛ̍sɛ̄m, 

30a̍ Ɛ̄līto̍la̍dī, a̍ Chɛ̍sīl, a̍ Hɔ̍ɔ̍māā, 

31a̍ Si̍ki̍lāā, a̍ Mādīma̍nāā, a̍ Sa̍ŋsa̍nāā, 

32a̍ Lēba̍yo̍tī, a̍ Si̍li̍hīm, a̍ A̍īŋ, o̍ ko̍ŋ kɔ̍ɔ̍lī, a̍ Lu̍i̍mɔ̄ŋ. Kpo̍u̍ kpo̍u̍ chi̍o̍o̍ŋ bi̍dīi̍ŋ a̍ ŋ̄ 
ŋɔ̍ma̍hīɔ̍ɔ̍lu̍ a̍ sɔ̄ndɔ̄kɔ̍ltā ndāla̍ŋ. 

33Chi̍e̍e̍ŋ yu̍ŋgu̍ Chu̍dā sɔ̄la̍ o̍ lɛ̄ŋndē īpēmbūle̍ŋ bā tōūwo̍ wo̍ŋ ŋ̍ cho̍ mu᷅ŋ ni̍. 
Ɛ̄sīta̍wɔ̄, a̍ So̍lūā, a̍ A̍si̍nāā, 

34a̍ Sa̍no̍wāā a̍ Ɛ̄nīka̍nīm, a̍ Ta̍pūāā, a̍ Ɛ̍nām, 

35a̍ Cha̍a̍mɔ̍tī, a̍ A̍du̍lām, a̍ So̍kɔ̄ɔ̄, a̍ Āsi̍kāā, 

36a̍ Si̍a̍lūēm, a̍ A̍di̍tām, a̍ Kɛ̍dɛ̍lūāā, o̍ ko̍ŋ kɔ̍ɔ̍lī, a̍ Kɛ̄dīlɔ̍tīm. Chi̍o̍o̍ŋ tɔ̍ a̍ ŋ̄ hīɔ̍ɔ̍lu̍, 
a̍ sɔ̄ndɔ̄kɔ̍ltā ndāla̍ŋ. 

37Chi̍e̍e̍ŋ yu̍ŋgu̍ Chu̍dā sɔ̄la̍ wo̍ŋ ŋ̄ pīlɔ̍ŋ ŋ̍ cho̍ mu᷅ŋ ni̍. Sɛ̍nāŋ, a̍ Hāda̍sīāā, a̍ 
Mīkīdāli̍ka̍dī, 

38a̍ Di̍li̍yāŋ, a̍ Mi̍si̍pā, a̍ Chɔ̍ki̍tɛ̄ɛ̄, 

39a̍ La̍ki̍sī, a̍ Bɔ̍si̍ka̍tī, a̍ Ɛ̍ki̍lɔ̄ŋ, 

40a̍ Ka̍bɔ̄ŋ, a̍ La̍a̍mām, a̍ Ki̍ti̍li̍sī, 

41a̍ Kɛ̄dɛ̄lɔ̍tī, a̍ Bɛ̄tīda̍kɔ̄ŋ, a̍ Na̍a̍mā, a̍ Mākɛ̍dāā. Chi̍o̍o̍ŋ tɔ̍ a̍ ŋ̄ ŋɔ᷄mpu᷅m a̍ 
sɔ̄ndɔ̄kɔ̍ltā ndāla̍ŋ. 

42Chi̍e̍e̍ŋ yu̍ŋgu̍ Chu̍dā sɔ̄la̍ wo̍ŋ ŋ̄ pīlɔ̍ŋ ŋ̄ cho̍ mu᷅ŋ ni̍. Lībi̍nāā, a̍ Ɛ̍tɛ̄ɛ̄, a̍ A̍sāŋ, 

43a̍ I̍fi̍tāā, a̍ A̍si̍nāā, a̍ Nɛ̄si̍bī, 

44a̍ Kɛ̍i̍lāā, a̍ A̍ki̍si̍bī, a̍ Mālu̍ɛ̍sīāā. Kpo̍u̍ kpo̍u̍ chi̍o̍o̍ŋ ŋ̄ ŋɔ̄ma̍hīɔ̍ɔ̍lu̍ a̍ sɔ̄ndɔ̄kɔ̍ltā 
ndāla̍ŋ. 



510 

 

 
Kisi Bible Quick 

© 2013 Bible Society in Liberia. 
 

 
 

 

45Chi̍e̍e̍ŋ yu̍ŋgu̍ Chu̍dā ō sɔ̄la̍ wo̍ŋ ŋ̄ pīlɔ̍ŋ ŋ̄ cho̍ mu᷅ŋ ni̍. Ɛ̍ki̍lɔ̄ŋ, a̍ chi̍e̍e̍ŋ ndɔ̄ŋ 
pɔ̍mbɔ᷄ŋ a̍ sɔ̄ndɔ̄kɔ̍ltā ndɔ̄la̍ŋ, 

46a̍ tāndā Ɛ̍ki̍lɔ̄ŋ ndo̍ o̍ bā pāa̍le̍ŋ lē dēl lo̍, a̍ A̍si̍dɔ̍dī, a̍ chi̍e̍e̍ŋ ndɔ̄ŋ pɔ̍mbɔ᷄ŋ kpo̍u̍ 
a̍ sɔ̄ndɔ̄kɔ̍ltā ndɔ̄la̍ŋ. 

47A̍si̍dɔ̍dī a̍ chi̍e̍e̍ŋ ndɔ̄ŋ pɔ̍mbɔ᷄ŋ, a̍ sɔ̄ndɔ̄kɔ̍ltā ndɔ̄la̍ŋ, a̍ Ka̍a̍sā, a̍ chi̍e̍e̍ŋ ndɔ̄ŋ 
pɔ̍mbɔ᷄ŋ a̍ sɔ̄ndɔ̄kɔ̍ltā ndɔ̄la̍ŋ o̍ pēē pɔ̍mbɔ̄ɔ̍ I̍chi̍pī i̍kɛ̍i̍, mbo̍ kūā a̍ Pēe̍ Mɛ̄ŋmā 
Īhɛ᷄llo̍ Mɛ̄dītālu̍e̍e̍nīāā hōlnɔ᷄ŋndo̍, mu̍ŋ kpo̍u̍ o̍ būŋgɛ̄ī ndɛ̄i̍ ni᷄ŋ ŋ̍ wa̍ ni̍. 

48Chi̍e̍e̍ŋ yu̍ŋgu̍ Chu̍dā sɔ̄la̍ o̍ lɛ̄ŋndē īpēmbūle̍ŋ ni᷄ŋ ndo̍ŋ ŋ̍ cho̍ mu᷅ŋ ni̍. Si̍a̍mɛ̄ɛ̄, 
a̍ Cha̍tɛ̄ɛ̄, a̍ So̍kɔ̄ɔ̄ 

49a̍ Da̍ni̍nāā a̍ Kīlīāātī Sa̍a̍nāī (ɔ̄ɔ̄ Dɛ̍bi̍lūīī) 

50a̍ A̍na̍bī, a̍ Ɛ̄sītɛ̍mo̍wā, a̍ A̍nīm, 

51a̍ Ku̍u̍sīɛ̄ŋ, a̍ Ho̍lɔ̄ŋ, a̍ ki̍lɔ̄ɔ̄. Chi̍o̍o̍ŋ chō tɔ̍ a̍ ō pīlɛ̍ a̍ sɔ̄ndɔ̄kɔ̍ltā ndāla̍ŋ. 

52Chi̍e̍e̍ŋ yu̍ŋgu̍ Chu̍dā sɔ̄lā o̍ lɛ̄ŋndē īpēmbūle̍ŋ ni᷄ŋ ndo̍ŋ ŋ̍ cho̍ mu᷅ŋ ni̍. 
Ālu̍e̍e̍bīāā, a̍ Du̍māā, a̍ I̍sīāŋ, 

53a̍ Cha̍nīm, a̍ Bɛ̄tī Ta̍pūāā, a̍ A̍fɛ̍kāā, 

54a̍ Hu̍mi̍tāā, a̍ Hi̍būlɔ̄ŋ, a̍ Si̍ɔ̍ɔ̄. Chi̍o̍o̍ŋ ŋ̄ ŋɔ̍ma̍hīɔ̍ɔ̍lu̍ a̍ sɔ̄ndɔ̄kɔ̍ltā ndāla̍ŋ. 

55A̍ Ma̍wɔ̄ŋ, a̍ Ka̍mɛ̄l, a̍ Si̍fī a̍ Chu̍tāā 

56ā Chɛ̍si̍lūɛ̄ɛ̄, a̍ Cho̍ki̍dīām, ā Sa̍no̍wāā, a̍ 

57Ke᷅ŋ, ā Ki̍bīāā, a̍ Ti̍mi̍nā, chi̍o̍o̍ŋ tɔ̄ŋ a̍ sɔ̄ndɔ̄kɔ̍ltā ndāla̍ŋ. 

58Chi̍e̍e̍ŋ yu̍ŋgu̍ Chu̍dā sɔ̄la̍ wo̍ŋ ŋ̄ pīlɔ̍ŋ ŋ̍ cho̍ mu᷅ŋ ni̍. Hāli̍hɔ̄l, a̍ Bɛ̄tīsɔ̍ɔ̄, a̍ Kɛ̍dɔ̄ɔ̄, 

59a̍ Māālu̍a̍tī, a̍ Bɛ̄tī A̍nɔ̍tī, a̍ Ɛ̄līti̍kɔ̄ŋ. Chi̍o̍o̍ŋ ŋ̄ ŋɔ᷄mpu᷅m a̍ sɔ̄ndɔ̄kɔ̍ltā ndāla̍ŋ. 

60Chi̍e̍e̍ŋ yu̍ŋgu̍ Chu̍dā sɔ̄la̍ wo̍ŋ ŋ̄ pīlɔ̍ŋ ŋ̍ cho̍ mu᷅ŋ ni̍. Kīlīāātī Bāāl, o̍ nɔ̍ vɛ̄lɛ̄ 
dīōla̍ŋ āā Kīlīāātī Chi̍a̍a̍lūīm ndo̍ a̍ Lu̍a̍bā. Chi̍o̍o̍ŋ ŋ̄ mūu̍ŋ a̍ sɔ̄ndɔ̄kɔ̍ltā ndāla̍ŋ. 

61Chi̍e̍e̍ŋ yu̍ŋgu̍ Chu̍dā sɔ̄la̍ wo̍ŋ ŋ̄ pīlɔ̍ŋ ŋ̍ cho̍ mu᷅ŋ ni̍. Bɛ̄tī A̍lu̍a̍bā, a̍ Mi̍dīŋ, a̍ 
Sɛ̄ka̍kāā, 

62a̍ Ni̍bi̍sīāŋ, a̍ chi̍e̍e̍ bɛ̍ndū īhɛ᷄llo̍, a̍ Ɛ̄nīkɛ̍dī. Chi̍o̍o̍ŋ ŋ̄ ŋɔ᷄mpu᷅m a̍ sɔ̄ndɔ̄kɔ̍ltā 
ndāla̍ŋ. 

63Kɛ̍ wāŋnda̍ Chu̍dā a̍ nɔ̍la̍ mā sōli̍ Chɛ̄bu̍sa̍i̍tīi̍ya̍ Chūlu̍sɛ̄lɛ̄m te̍. Mɛ̄ɛ̍ nyɛ̄ ko̍ŋ to̍sa̍ 
ni̍, mi̍ Chɛ̄bu̍sa̍i̍tīi̍ya̍ ā wā nda̍ tɛ̄ɛ̄ŋ pāa̍le̍ hāūle᷅ŋ. 

Chɔ̄ɔ̍sūāā 16 

Lɛŋ̄ndē yu̍ŋgu̍la̍ pūa̍a̍ Chōo̍sīa̍a̍ ā sɔl̄a̍ le̍ŋ 

1Yu̍ŋgu̍la̍ fu̍la̍ o̍ pūlāle̍ Chōo̍sɛ̍le̍ŋ chōo̍ la̍ŋ būŋgɛ̄ī ndɛ̄i̍ pɛ̍ŋgu̍la̍ ndɔ̄la̍ŋ la̍ cho̍ la᷅ŋ 
ni̍. Chɔ̍ŋ o̍ Pīo̍o̍ Chɔ̍ɔ̍dāŋ, Chɛ̄lu̍i̍kō i̍kɛ̍i̍ o̍ pēēla̍ pɔ̍mbɔ̄la̍ŋ Chɛ̄lu̍i̍kō bā pāa̍le̍ŋ lē 
chāŋ ndo̍, mi̍ lā kūā o̍ po̍llo̍ ni᷄ŋ. Mɛ̄ɛ̍ la̍ chɛ̍ŋ Chɛ̄lu̍i̍kō mi̍ lā kūā a̍ lɛ̄ŋndē 
īpēmbūle̍ŋ, mi̍ lā fūūlūū Bɛ̍tɛ̄ɛ̄l chi̍e̍e̍ di̍. 

2Mi̍ pɛ̄ŋgu̍la̍ ndāla̍ŋ lā cha᷄ŋ Bɛ̍tɛ̄ɛ̄l o̍ nɔ̍ vɛ̄lɛ̄ dīōla̍ŋ āā Lu̍u̍sī wo̍ mi̍ lā kūā a̍ Ātālɔ̍tī 
chi̍e̍e̍, nāa̍ A̍ka̍i̍tīi̍ya̍ ā chō wa̍. 

3Chɔ̄nɔ᷄ŋndo̍ lo̍ŋ mi̍ lā tūūsū bā pāa̍le̍ŋ lē dēl lo̍ o̍ būŋgɛ̄ī Cha̍fi̍lɛ̍i̍tīi̍ya̍ ni᷄ŋ mi̍ lā 
hīāū o̍ būŋgɛ̄ī Bɛ̄tī Ho̍lɔ̄ŋnde̍ ni᷄ŋ ma̍to̍ū. O̍ ko̍ŋ kɔ̍ɔ̍lī, mi̍ lā kūā a̍ Kɛ̍sɛ̄ɛ̄ chi̍e̍e̍ mi̍ 
lā kɔ̍ mɛ̍ɛ̍lū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

4Pūa̍a̍ Chōo̍sɛ̍ wa̍, Mānāa̍sē nda̍ E̍fi̍lūēm, būŋgɛ̄ī yu̍ŋgu̍la̍ ndāla̍ŋ lā sɔ̄la̍ ve̍ i̍ cho̍ 
ke̍ŋ ni̍. 

Būŋgɛī̄ yu̍ŋgu̍ Ef̍il̍ūēm ndo̍ ō sɔl̄a̍ ve̍ 
5Yu̍ŋgu̍la̍ yɛ̍ yɛ̍la̍ fu̍la̍ o̍ yu̍ŋgu̍ E̍fi̍lūēmndo̍ chōo̍ la̍ŋ būŋgɛ̄ī ndɛ̄i̍ I̍ cho̍ he̍ī ni̍. 
Pɛ̄ŋgu̍la̍ būŋgɛ̄ī ndɛ̄i̍ bā pāa̍le̍ŋ lē chāŋ ndo̍ mi̍ lā cha᷄ŋ Ātālɔ̍tī A̍dā, Bɛ̄tī Ho̍lɔ̄ŋ 
lu̍ām. 

6Chɔ̍ŋ lo̍ŋ mi̍ lā fūūlūū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. Chɔ̍ŋ Mīkīmɛ̍ta̍tī 
chi̍e̍e̍ bā lūāŋndo̍ mi̍ pɛ̄ŋgu̍la̍ būŋgɛ̄ī ndɛ̄i̍ lā mūli̍ŋ ba᷅ pāa̍le̍ŋ lē chāŋ ndo̍ kūmbū 
Tāānātī Si̍lɔ̄ɔ̄ chi̍e̍e̍ wo̍, mi̍ lā hīāū Cha̍no̍wāā chi̍e̍e̍. 

7Chɔ̍ŋ Cha̍no̍wāā chi̍e̍e̍ mi̍ lā tūāl a̍ Ātālɔ̍tī, mi̍ lā kūā a̍ Na̍a̍lūā. O̍ ko̍ŋ kɔ̍ɔ̍lī, mi̍ la̍ 
kɔ̍ pi̍la̍ŋ Chɛ̄lu̍i̍kō chi̍e̍e̍ mi̍ lā kɔ̍ mɛ̍ɛ̍lū o̍ Pīo̍o̍ Chɔ̍ɔ̍dāŋ. 

8Mi̍ pɛ̄ŋgu̍la̍ŋ lā cha᷄ŋ Ta̍pūāā chi̍e̍e̍ mi̍ lā kūā bā pāa̍le̍ŋ lē dēl lo̍, mi̍ lā kūā o̍ pēē 
pɔ̍mbɔ̄ɔ̍ Ka̍nāā, mi̍ lā kɔ̍ mɛ̍ɛ̍lū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

9Chi̍e̍e̍ŋ bɔ̍ɔ̍ bɔ̍ɔ̍ a̍ sɔ̄ndɔ̄kɔ̍ltā ndɔ̄la̍ŋ lātūlu̍, o̍ būŋgɛ̄i̍ yu̍ŋgu̍ Mānāa̍sē wo̍ ni᷄ŋ ŋ̍ 
wa̍ ni̍, kɛ̍ mi̍ Chɔ̄ɔ̍sūāā ke᷅ yu̍ŋgu̍ E̍fi̍lūēmndo̍ kpo̍u̍. 

10Kɛ̍ wāŋnda̍ E̍fi̍lūēm a̍ nɔ̍la̍ mā sōli̍ Ke̍na̍na̍i̍tīi̍ya̍ a̍ wa̍ Kɛ̍sɛ̄ɛ̄ chi̍e̍e̍ wa̍ le̍. Mɛ̍ɛ̍ nyɛ̄ 
ko̍ŋ to̍sa̍ ni̍ mi̍ Ke̍na̍na̍i̍tīi̍ya̍ ā wā pāa̍le̍ hāūle᷅ŋ wāŋnda̍ E̍fi̍lūēm tɛ̍ɛ̄ŋ. Kɛ̍ mi̍ 
wāŋnda̍ E̍fi̍lūēm a̍ si̍i̍ŋgūū Ke̍na̍na̍i̍tīi̍ya̍ chīa̍a̍ ndā. 

Chɔ̄ɔ̍sūāā 17 

Yu̍ŋgu̍ Mānāa̍sē wo̍ būŋgɛī̄ ndɛī ̍bā pāa̍le̍ŋ lē dēl lo̍ 
1Chōo̍sɛ̍ po̍ ndɔ̍ tāso̍o̍ wa̍ Mānāa̍sē ni̍. Le̍ he̍ī, mi̍ Chɔ̄ɔ̍sūāā ke᷅ yu̍ŋgu̍ Mānāa̍sē wo̍ 
lɛ̄ŋnde̍ŋ le̍ nda̍le̍ŋ. Mānāa̍sē ko̍ŋ po̍ ndɔ̍ tāso̍o̍ wa̍ Māka̍yā ni̍. Māka̍yā ndu̍ o̍o̍ ve̍lū 
Ki̍li̍a̍a̍dī ni̍. Ku̍u̍ba̍nɔ̍ chɔ̄ūwo̍ Māka̍yā o̍ wa̍ ni̍. O̍ ko̍ŋ, mi̍ Chɔ̄ɔ̍sūāā ke᷅ ndu̍ būŋgɛ̄ī 
Ki̍li̍a̍a̍dīve̍ a̍ būŋgɛ̄ī Ba̍a̍sīāŋnde̍, Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍. 

2O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ke᷅ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ lɛ̄ŋnde̍ŋ 
Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍. Mānāa̍sē po̍ Chōo̍si̍ɔ̍ɔ̍ pūa̍a̍ ndūa̍a̍ ā pīli̍a̍a̍ a̍ 

wa̍ ha̍ā ni̍. Ābīɛ̍ɛ̍sā, a̍ Hɛ̍lɛ̍kī, a̍ A̍si̍lūɛ̄ɛ̄, a̍ Si̍ɛ̍kɛ̄m, a̍ Hɛ̍fā, a̍ Si̍ɛ̍mi̍dā. Pūa̍a̍ ka̍ŋ kpo̍u̍ 
mi̍ yu̍ŋgu̍la̍ ndāla̍ŋ lā sɔ̄lā būŋga᷄ŋ. 

3Mānāa̍sē yɛ̍ ndu̍ ve̍lū Māka̍yā ni̍, Māka̍yā ve̍lū Ki̍li̍a̍a̍dī ni̍, Ki̍li̍a̍a̍dī ndu̍ ve̍lū Hɛ̍fā 
ni̍, Hɛ̍fa̍ ve̍lū Sɛ̄lōfɛ̍ha̍dī ni̍. Sɛ̄lōfɛ̍ha̍dī ko̍ŋ ndu̍ ndu̍ o̍o̍ vi̍lu̍ wa̍nā pɔ̍nɔ̍ le̍ mɛ̄ɛ̍ wāŋ 
lāāndūa̍a̍. Ndu̍ o̍o̍ nɔ̍ wāŋ lāāndūa̍a̍ ā ŋūɛ̍ɛ̍nu̍. Wāŋ lāāndūāā kāŋ cho̍ ha̍ā ni̍, 
Ma̍a̍lāā, a̍ Nu̍u̍wā, a̍ Hɔ̍ki̍lāā a̍, Mi̍li̍kāā, a̍ Tɛ̍sāā. 

4Pāa̍le̍ pi᷅lɛ̍, mi̍ wāŋ lāāndūāā ŋūɛ̍ɛ̍nu̍a̍a̍ ha̍ā ā kūā nāa̍ Ɛ̄li̍a̍a̍sā, wāna̍ so̍lī sa̍lāa̍ o̍ 
Mɛ̄lɛ̄ka̍ lo̍ wo̍ chūā, a̍ Chɔ̄ɔ̍sūāā po̍ Nu᷅ŋndo̍, a̍ wāŋ bānāā I̍sɔ̄lūɛ̍i̍ya̍. Ma̍ di̍mūl nda̍ 
āā, “Mi̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mūl Mūu̍sē sīndɛ̄ māā na̍a̍ bɛ̍ɛ̍ ō ke̍ na̍a̍ lɛ̄ŋnde̍ŋ 
mɛ̄ɛ̍ yēmāa̍ nāa̍ ā sɔ̄la̍ yɛ̍.” O̍ ko̍ŋ, mi̍ Chɔ̄ɔ̍sūāā to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l 
ndu̍ yɛ̍. Mbo̍ kē nda̍ lɛ̄ŋnde̍ŋ le̍ nda̍le̍ŋ mɛ̄ɛ̍ o̍ ke̍ yēmāa̍ ndāa̍ yɛ̍. 

5Mɛ̄ɛ̍ nyɛ̄ ko̍ŋ to̍sa̍ ni̍ mi̍ yu̍ŋgu̍ Mānāa̍sē wo̍ sɔ̄lā būŋga᷄ŋ tɔ̍ Chɔ̍ɔ̍dāŋ le̍e̍lōo̍ bā 
pāa̍le̍ŋ lē dēl lo̍, o̍ ko̍ŋ kɔ̍ɔ̍lī, a̍ būŋgāŋ mūu̍ŋndo̍ŋ, būŋgɛ̄ī Ki̍li̍a̍a̍dīve̍ a̍ būŋgɛ̄ī 
Ba̍a̍sīāŋnde̍, Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍. 

6Kāni̍ fu̍u̍le̍, wāŋ lāāndūa̍a̍ fu̍la̍ o̍ yu̍ŋgu̍ Mānāa̍sē wo̍ ni᷄ŋ nda̍ bɛ̍ɛ̍ mi̍ Chɔ̄ɔ̍sūāā ke᷅ 
nda̍ lɛ̄ŋnde̍ŋ mɛ̄ɛ̍ o̍ ke̍ yēmāa̍ ndāa̍ yɛ̍. Mi̍ Chɔ̄ɔ̍sūāā ke᷅ yu̍ŋgu̍ Mānāa̍sē wo̍ bā 
pāa̍le̍ŋ lē dēl lo̍ lɛ̄ŋndē Ki̍li̍a̍a̍dīle̍ŋ. 

7Būŋgɛ̄ī yu̍ŋgu̍ Mānāa̍sē wo̍ sɔ̄la̍ ve̍ mi̍ ī cha̍ŋ o̍ pɛ̄ŋgu̍la̍ŋ a̍ būŋgɛ̄i̍ yu̍ŋgu̍ A̍sīɛ̄ɛ̄ 
wo̍, mi̍ ī kūā a̍ Mīchīmɛ̍tāā chi̍e̍e̍, hīōūwɔ̄ɔ̍ Si̍ɛ̍kɛ̄m, bā pāa̍le̍ŋ lē chāŋ ndo̍. O̍ ko̍ŋ 
kɔ̍ɔ̍lī mi̍ pɛ̄ŋgu̍la̍ būŋgɛ̄ī ndɛ̄i̍ lā tūūsū bā tōūwo̍ mi̍ lā kūā a̍ tāndā wāŋnda̍ 
Ɛ̄nīta̍pu̍wāā. 

8Yu̍ŋgu̍ Mānāa̍sē wo̍ ndu̍ o̍o̍ nɔ̍ lɛ̄ŋndē Ta̍pūāāle̍ŋ ni̍. Kɛ̍ ndu̍yɛ̍ Ta̍pūāā pi̍la̍, o̍ cho̍ 
o̍ pɛ̄ŋgu̍la̍ŋ a̍ būŋgɛ̄i̍ yu̍ŋgu̍ Mānāa̍sē wo̍ ve̍ mi̍ nda̍ a̍a̍ ke᷅ yu̍ŋgu̍ E̍fi̍lūēmndo̍. 

9Chɔ̍ŋ lo̍ŋ, mi̍ pɛ̄ŋgu̍la̍ būŋgɛ̄i̍ yu̍ŋgu̍ Mānāa̍sē wo̍ lā tūāl a̍ pīo̍o̍ dīōla̍ŋ Ka̍nāā. 
Chi̍e̍e̍ŋ cho̍ o̍ pēē ko̍ŋ bā tōūwo̍, o̍ būŋgɛ̄i̍ yu̍ŋgu̍ Mānāa̍sē wo̍ ni᷄ŋ ndo̍ŋ, yu̍ŋgu̍ 
E̍fi̍lūēmndo̍ nɔ̍ mu̍ŋ ni̍. Chɔ̍ŋ vɛ̍lɛ̄ lo̍ŋ mi̍ lā hēēlū, a̍ pēē pɔ̍mbɔ̄ kōŋ bā lūāŋndo̍, 
mi̍ lā kɔ̍ mɛ̍ɛ̍lū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

10Būŋgɛ̄i̍ yu̍ŋgu̍ E̍fi̍lūēm ndo̍ ndi̍ cho̍ bā tōūwo̍, mi̍ būŋgɛ̄i̍ yu̍ŋgu̍ Mānāa̍sē wo̍ ī 
wā bā lūāŋndo̍. Pēe̍ mɛ̄ŋmā īhɛ᷄llo̍ Mɛ̄dītālu̍e̍e̍nīāā cho̍ pɛ̄ŋgu̍ būŋgɛ̄i̍ yu̍ŋgu̍ 
Mānāa̍sē wo̍ bā pāa̍le̍ŋ lē dēl lo̍ ni̍. Mi̍ būŋgɛ̄i̍ yu̍ŋgu̍ Mānāa̍sē wo̍ ī bɔ̄ŋā a̍ būŋgɛ̄i̍ 
yu̍ŋgu̍ A̍sīɛ̄ɛ̄ wo̍ bā lūāŋndo̍. O̍ ko̍ŋ kɔ̍ɔ̍lī, mi̍ ī bɔ̄ŋā vɛ̄lɛ̄ a̍ būŋgɛ̄i̍ yu̍ŋgu̍ I̍sa̍a̍kā wo̍ 
bā pāa̍le̍ŋ lē chāŋ ndo̍. 

11Mi̍ yu̍ŋgu̍ Mānāa̍sē wo̍ sɔ̄lā chi̍o̍o̍ŋ ŋ̄ ti᷄ŋ a̍ sɔ̄ndɔ̄kɔ̍ltā chi̍e̍e̍ŋ mu̍ŋ o̍ būŋgɛ̄i̍ 
yu̍ŋgu̍ I̍sa̍a̍kā wo̍ tɛ̄ɛ̄ŋ a̍ būŋgɛ̄i̍ yu̍ŋgu̍ A̍sīɛ̄ɛ̄ wo̍. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Bɛ̄tī 
Si̍āŋ a̍ sɔ̄ndɔ̄kɔ̍ltā ndɔ̄la̍ŋ, a̍ I̍bi̍līām, a̍ sɔ̄ndɔ̄kɔ̍ltā ndɔ̄la̍ŋ, a̍ wānāa̍ cho̍ Dɔ̍ɔ̄ wa̍, a̍ 
wānāa̍ cho̍ o̍ sɔ̄ndɔ̄kɔ̍ltā Dɔ̍ɔ̄la̍ŋ nda̍, a̍ wānāa̍ cho̍ Ɛ̍ni̍dɔ̄ɔ̄ wa̍ a̍ wānāa̍ cho̍ o̍ 
sɔ̄ndɔ̄kɔ̍ltā Ɛ̍ni̍dɔ̄ɔ̄ la̍ŋ ni̍ŋ nda̍, a̍ wānāa̍ cho̍ Tāāna̍kī wa̍, a̍ wānāa̍ cho̍ o̍ 

sɔ̄ndɔ̄kɔ̍ltā Tāāna̍kī la̍ŋ ni᷄ŋ nda̍, a̍ wānāa̍ cho̍ Mɛ̍ki̍dɔ̄ɔ̄ wa̍ a̍ wānāa̍ cho̍ o̍ 
sɔ̄ndɔ̄kɔ̍ltā Mɛ̍ki̍dɔ̄ɔ̄ la̍ŋ ni᷄ŋ nda̍. 

12Kɛ̍ ndu̍yɛ̍ yu̍ŋgu̍ Mānāa̍sē wo̍ nɔ̄la̍ mā sōli̍ Ke̍na̍na̍i̍tīi̍ya̍ a̍ wa̍ o̍ chi̍e̍e̍ŋ mu̍ŋ ni᷄ŋ 
nda̍ le̍. O̍ ko̍ŋ, mi̍ Ke̍na̍na̍i̍tīi̍ya̍ hīāū lāchī a̍ nda̍ wāa̍ tɛ̄ɛ̄ŋ. 

13Kɛ̍ mɛ̄ɛ̍ te̍le̍ŋ ti̍ŋ hīōū, mi̍ I̍sɔ̄lūɛ̍i̍ya̍ sɔ̄lā kpāāyāa̍, ma̍ sīīŋgūū Ke̍na̍na̍i̍tīi̍ya̍ chīa̍a̍ 
ndā. Kɛ̍ ā sōli̍ lɛ̍ nda̍ kpo̍u̍ o̍ lɛ̄ŋndē lēŋ ni᷄ŋ te̍. 

Yu̍ŋgu̍la̍ fu̍la̍ o̍ pūlāle̍ Chōo̍sɛl̍e̍ŋ chōo̍ la̍ŋ lā nyūna̍ le̍ lɛŋ̄nde̍ŋ 
14Pāa̍le̍ pi᷅lɛ̍, mi̍ wānāa̍ fu̍la̍ o̍ pūlāle̍ Chōo̍sɛ̍le̍ŋ chōo̍ wa̍ ā kūā nāa̍ Chɔ̄ɔ̍sūāā chu̍a̍. 
Ma̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ ŋ̄ kūī ta̍u̍ ta̍u̍. Nūm pi̍la̍ che᷅ mɛ̄ɛ̍ nāa̍ 
ŋ̄ chō ku̍ndā yɛ̍ ā mīī na̍a̍ būŋgɛ̄i̍ kē ī pīlɛ̍?” 

15Mi̍ Chɔ̄ɔ̍sūāā mu̍lī āā, “Mɛ̄ɛ̍ nya̍ dīmi̍ māā lā chō ku̍ndā ta̍u̍ lɛ̄ŋndē īpēmbūle̍ŋ 
E̍fi̍lūēm le̍ cho̍ le̍ tu̍u̍ a̍ nya̍ le̍ yɛ̍, mɛ̄ɛ̍ lā kɔ̍ fɛ̍ɛ̍yā yōndō kālā Pɛ̍lu̍i̍sa̍i̍tīi̍ya̍ a̍ 
wāŋnda̍ Lu̍ɛ̍fēm, mbō wa̍ nyɛ̄ nyā.” 

16O̍ ko̍ŋ, ma̍ dīmūl Chɔ̄ɔ̍sūāā āā, “Le̍nde̍ kpe̍e̍kpe̍i̍, i̍ cho̍ ni̍, lɛ̄ŋndē īpēmbūle̍ŋ 
E̍fi̍lūēm le̍ cho̍ le̍tu̍u̍ a̍ na̍a̍ le̍. Ndu̍yɛ̍ Ke̍na̍na̍i̍tīi̍ya̍a̍ cho̍ o̍ lɛ̄ŋndē dɛ̍ŋgbɛ̍le̍ le̍ŋ ni᷄ŋ 
nda̍, nda̍ yɔ̍nūŋ ni̍ māā ha̍ā Bɛ̄tī Si̍āŋ chi̍e̍e̍ a̍ lɛ̄ŋnde̍ ba̍lu̍ ndu̍ le̍ŋ a̍ ha̍ā o̍ lɛ̄ŋndē 
dɛ̍ŋgbɛ̍le̍ŋ Chɛ̍si̍lūɛ̄ɛ̄ ā chō wānāā kpāāyāā bɛ̍ndū. Nyɛ̄m ndāŋ nya̍a̍na᷄ŋ nda̍ kūā 
o̍ chɔ̄ūwo̍ wo̍ŋ bɛ̍ɛ̍ a̍ chīli̍ŋndo̍ŋ ŋ̍ cho̍ ŋ̄ tōōsīāā, ni̍.” 

17Mi̍ Chɔ̄ɔ̍sūāā di̍mūl yu̍ŋgu̍la̍ ti̍ɔ̍ɔ̍ŋnda̍ŋ nda̍ŋ, E̍fi̍lūēm a̍ Mānāa̍sē āā, “Le̍nde̍ i̍ 
cho̍ ni̍, lā chō ku̍ndā ta̍u̍ ndu̍yɛ̍ lā nɔ̄ kpāāyāa̍ ta̍u̍. Lā nɔ̍ mī lā sɔ̄la̍ būŋgɛ̄i̍ ī pīlɛ̍ 
ko̍ni̍ le̍. 

18I̍ cho̍ nya̍ lɛ̄ŋndē īpēmbūle̍ŋ chɔ̄ɔ̄lū kē o̍ būŋgɛ̄ī nyɛ̄i̍ chōo̍. Mi̍ chē bɛ̍ɛ̍ mbo̍ wā 
yōndō kālāa̍ kɛ̍ lā nɔ̄lā mī lā fɛ̄ɛ̄ya̍ ndu̍ mī lā tɛ̄ɛ̄nu̍u̍ ndu̍ kpo̍u̍ mbō wa̍ le̍ nya̍. 
Ndu̍yɛ̍ mi̍ chē bɛ̍ɛ̍ mi̍ wānāa̍ cho̍ lo̍ŋ nda̍ ā nɔ̄ nyɛ̄m nyāāna᷄ŋ cho̍ ŋ̄ tōōsīāā a̍ 
chīli̍ŋndo̍ŋ ndo̍ ndu̍yɛ̍ ma̍ wā wānāā kpāāyāā bɛ̍ndū kɛ̍ ndu̍yɛ̍ lā chō nda̍ sōlī o̍ 
lɛ̄ŋndē ndāle̍ŋ ni᷄ŋ kpo̍u̍.” 

Chɔ̄ɔ̍sūāā 18 

Chɔɔ̄s̍ūāā piɔ̍u̍̍ lɛŋ̄ndē tɔŋ̄ le̍ŋ 
1Mɛ̄ɛ̍ wāŋnda̍ I̍sɔ̄lūɛ̄ī a̍ chi̍i̍ lɛ̄ŋndē Ke̍nāŋnde̍ŋ yōmɔ̄ɔ̍, nda̍ kpo̍u̍ ma̍ chūūŋgi̍āŋ 
Si̍lɔ̄ɔ̄ chi̍e̍e̍. O̍ ko̍ŋ kɔ̍ɔ̍lī, ma̍ tāŋgūl Tɛ̍ndīi̍ nda̍ sōōlūū Mɛ̍lɛ̄ka̍ Ya̍a̍wɛ̄ɛ̍ lēni᷄ŋ ndo̍. 

2Kɛ̍ yu̍ŋgu̍la̍ŋ lā wa̍ nda̍ tɛ̄ɛ̄ŋ lā ŋɔ᷄mmɛ̍ū, Chɔ̄ɔ̍sūāā ndu̍ o̍o̍ ke̍ wɔ̍ la̍ŋ lēlɛ̄ŋ o̍ lēlɛ̄ŋ 
te̍. 

3O̍ ko̍ŋ, mi̍ Chɔ̄ɔ̍sūāā di̍mūl wānāa̍ fu̍la̍ o̍ yu̍ŋgu̍la̍ lāŋ ni̍ŋ nda̍ āā, “Lā cha᷅l lɛ̄ chūm 
chēle̍ŋ le̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā nyāā ma̍māa̍ ō ke̍ nya̍ le̍ŋ bīyɔ̄ɔ̍ 
le̍. 

4-6Wānāa̍ fu̍la̍ o̍ yu̍ŋgu̍ Chu̍dā ni̍ŋ nda̍ ā sɔ̄la̍ ni᷅ŋ būŋgɛ̄i̍ i̍ ndɛ̍i̍ bā tōūwo̍, yu̍ŋgu̍la̍ 
fu̍la̍ o̍ pūlāle̍ Chōo̍sɛ̍le̍ŋ chōo̍ la̍ŋ bɛ̍ɛ̍ lā chīi̍ ni᷅ŋ būŋgɛ̄i̍ i̍ ndɛ̍i̍ sɔ̄lā bā lūāŋndo̍. 

Le̍la̍ŋ nya̍ yu̍ŋgu̍la̍ ŋɔ̍mmɛ̍ūla̍ lo̍ la᷅ŋ nda̍ŋ, yu̍ŋgu̍ o̍ yu̍ŋgu̍ hɛ̍li̍ pu̍a̍a̍ ā yāa̍ mī lā 
yɔ̍ŋ nda̍ nāa̍ ya̍ chu̍a̍. I̍ cho̍ nda̍ vīōmɔ̄ɔ̄ mā kɔ̍ na᷅ŋ lɛ̄ŋndē nda̍ yēēma̍ le̍ŋ kpo̍u̍ o̍ 
yāu̍wo̍ ni̍ŋ, mā pīɔ̍u̍ le̍ŋ būŋga᷄ŋ ŋ̄ ŋɔ᷄mmɛ̍ū ma̍ chu̍u̍ ya̍ ko̍na̍a̍. Tē ā chūu̍ ya̍ ko̍na̍a̍ 
pɛ̍, I̍ cho̍ kōo̍ŋ wūū mī sīna̍ būŋgɛ̄ī Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ mī yu̍ŋgu̍ o̍ yu̍ŋgu̍ 
sɔ̍la̍ ve̍. 

7Kɛ̍ yu̍ŋgu̍ Li̍va̍īyo̍ ndu̍ I̍ cho̍ ndu̍ lēlɛ̄ŋ o̍ lēlɛ̄ŋ kē le̍. Kāni̍ fu̍u̍le̍ nda̍ nda̍ wānāā 
sōlīāā lāsa̍lāa̍ nda̍ cho̍ ni̍. Wa̍li̍ ndāa̍ cho̍ sa̍lāa̍ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍. Bu̍ɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ Mūu̍sē o̍ chi̍i̍ ni᷅ŋ yu̍ŋgu̍ Ka̍a̍dī wo̍, a̍ yu̍ŋgu̍ Lūbɛ᷅ŋndo̍ a̍ yu̍ŋgu̍ 
Mānāa̍sē wo̍ bā pāa̍le̍ŋ lē dēl lo̍ lɛ̄ŋnde̍ŋ le̍ nda̍le̍ŋ kē Chɔ̍ɔ̍dāŋ le̍e̍lōo̍ bā pāa̍le̍ŋ 
lē chāŋ ndo̍.” 

8O̍ ko̍ŋ kɔ̍ɔ̍lī, mɛ̄ɛ̍ pūa̍a̍ nda̍ hɛ̄li̍ le̍ kɔ̄la̍ŋ lɛ̄ŋnde̍ŋ nānɔ̄ɔ̍ o̍ yāu̍wo̍ ni᷄ŋ nda̍ ā wa̍ 
kɔ̄la̍ŋ, mi̍ Chɔ̄ɔ̍sūāā di̍mūl nda̍ āā, “Lā kɔ̍ ba̍lū o̍ lɛ̄ŋnde̍ lo̍ le̍ pīɔ̄ūwo̍ le̍ŋ ni᷄ŋ kpo̍u̍ 
mī lā pōōnyi̍a̍a̍ mɛ̄ɛ̍ le̍ cho̍ yɛ̍, mī lā chūu̍ ya̍ ko̍na̍a̍. I̍ cho̍ kōo̍ŋ mālɔ̄ɔ̄ Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄l Si̍lɔ̄ɔ̄ na̍nu᷄ŋ, le̍ mbō chɔ᷄m ya̍ mɛ̄ɛ̍ ya̍ I̍ pi̍ɔ̍ū le̍ŋ yɛ̍.” 

9O̍ ko̍ŋ, mi̍ pūa̍a̍ mālnu᷄ŋ ma̍ kɔ̍ ba̍lū o̍ lɛ̄ŋnde̍ŋ ni̍ŋ kpo̍u̍, ma̍ pīɔ̄ū le̍ŋ būŋga᷄ŋ ŋ̄ 
ŋɔ᷄mmɛ̍ū o̍ yāu̍wo̍ chōo̍. O̍ ko̍ŋ kɔ̍ɔ̍lī, ma̍ pōōnyīāā chi̍e̍e̍ŋ wa̍ o̍ būŋgāŋ mu᷅ŋ ni᷄ŋ 
ndo̍ŋ dīōla̍ŋ kpo̍u̍ o̍ yāu̍wo̍ chōo̍. Ma̍ mīīŋgū o̍ dɔ̍ɔ̍ŋgɔ̍ɔ̍ ni̍ŋ Si̍lɔ̄ɔ̄ nāa̍ Chɔ̄ɔ̍sūāā 
chu̍a̍. 

10O̍ ko̍ŋ, mi̍ Chɔ̄ɔ̍sūāā ma᷅l kōo̍ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l Si̍lɔ̄ɔ̄ lo̍ŋ le̍ mbō sīna̍ būŋgɛ̄ī 
yu̍ŋgu̍ pi᷅lɛ̍ nɔ̄ mbō sɔ̄la̍ ve̍. Mbo̍ pīɔ̄ū lɛ̄ŋndē lēŋ yu̍ŋgu̍la̍ la̍ŋ tɛ̄ɛ̄ŋ yu̍ŋgu̍ o̍ yu̍ŋgu̍ 
būŋgɛ̄i̍ i̍ nda̍. 

Būŋgɛī̄ yu̍ŋgu̍ Bɛŋ̍nja̍mīŋ ndo̍ ō sɔl̄a̍ ve̍ 
11Yu̍ŋgu̍la̍ yɛ̍ yɛ̍la̍ fu̍la̍ o̍ yu̍ŋgu̍ Bɛ̍ŋnja̍mīŋndo̍ chōo̍ la̍ŋ nda̍ Chɔ̄ɔ̍sūāā ke̍ būŋgɛ̄i̍ 
tāse̍i̍ ni̍. Mbo̍ kē nda̍ būŋgɛ̄i̍ o̍ būŋgɛ̄i̍ yu̍ŋgu̍ Chu̍dā tɛ̄ɛ̄ŋ a̍ būŋgɛ̄i̍ yu̍ŋgu̍la̍ pūa̍a̍ 
Chōo̍sīa̍a̍. 

12Būŋgɛ̄ī ndɛ̄i̍ pɛ̄ŋgu̍la̍ ndɔ̄la̍ŋ bā lūāŋndo̍ lā kāndu̍ŋ Chɔ̍ɔ̍dāŋ o̍ pēēlo̍ mi̍ lā kūā a̍ 
pēmbēi̍, Chɛ̄lu̍i̍kō bā lūāŋndo̍. Mɛ̄ɛ̍ la̍ chɛ̍ŋ lo̍ŋ mi̍ lā kēēkū o̍ pēmbo᷄ŋ tɛ̄ɛ̄ŋ bā 
pāa̍le̍ŋ lē dēl lo̍ mi̍ lā kɔ̍ mɛ̍ɛ̍lū o̍ po̍llo̍ ni᷄ŋ, Bɛ̍ta̍vīŋ chi̍e̍e̍ i̍kɛ̍i̍. 

13Mɛ̄ɛ̍ la̍ chɛ̍ŋ lo̍ŋ, mi̍ lā tūūsū bā tōūwo̍, le̍ kɔ̄la̍ŋ o̍ pēmbēi̍ Lu̍u̍sī, lāndɔ᷄ŋndo̍ 
(chi̍o̍o̍ ho̍ō dīōlā ndɔ̄la̍ŋ vɛ̄lɛ̄ āā Bɛ̍tɛ̄ɛ̄l). O̍ ko̍ŋ kɔ̍ɔ̍lī, mɛ̄ɛ̍ la̍ chɛ̍ŋ lo̍ŋ mi̍ lā kūā a̍ 
Ātālɔ̍tī A̍dā, o̍ pēmbēi̍ chōo̍ bā tōūwo̍, Bɛ̄tī Ho̍lɔ̄ŋ ho̍ō bā tōūwo̍ īkɛ̄i̍. 

14Chɔ̄nɔ᷄ŋndo̍ o̍ pēmbēi̍ Bɛ̄tī Ho̍lɔ̄ŋ mi̍ pɛ̄ŋgɛ̍la̍ būŋgɛ̄ī ndɛ̄i̍ lā tūndū mi̍ lā kūā bā 
tōūwo̍, mi̍ lā kɔ̍ mɛ̍ɛ̍lū Kīlīāātī Bāāl chi̍e̍e̍ o̍ nɔ̍ vɛ̄lɛ̄ dīōla̍ŋ āā Kīlīāātī Chi̍a̍a̍lūīm 
ndo̍. Kɛ᷅ yu̍ŋgu̍ Chu̍dā nɔ̍ chi̍o̍o̍ ho̍ō ni̍. Pɛ̄ŋgu̍la̍ būŋgɛ̄i̍ yu̍ŋgu̍ Bɛ̍ŋnja̍mīŋ ndo̍ bā 
pāa̍le̍ŋ lē dēl lo̍ la̍ŋ la̍ cho̍ la᷅ŋ ni̍. 

15Būŋgɛ̄ī ndɛ̄i̍ pɛ̄ŋgu̍la̍ ndɔ̄la̍ŋ bā tōūwo̍, Kīlīāātī Chi̍a̍a̍lūīm chi̍e̍e̍ le̍kɔ̍ɔ̍ lā kāndu̍ŋ 
ni̍, mi̍ lā kūā a̍ pēē pɔ̍mbɔ̍ nɔ̍ dīōla̍ŋ āā Nɛ̄fīto̍wāā wo̍. 

16Mɛ̄ɛ̍ la̍ chɛ̍ŋ lo̍ŋ mi̍ lā tūāl o̍ pēmbēi̍ bɛ̄ŋgu̍, o̍ dɛ̍ŋgbɔ̍ɔ̍ Lu̍ɛ̍fēm bā lūāŋndo̍, nāa̍ 
dɛ̍ŋgbɔ̍ɔ̍ Hi̍nɔ̄m ō kāndu̍ŋ nda̍. Chɔ̍ŋ lo̍ŋ mi̍ lā tūūsū bā tōūwo̍ mi̍ lā kēēkū a̍ 
dɛ̍ŋgbɔ̍ɔ̍ Hi̍nɔ̄m mi̍ lā tūāl Chūlu̍sɛ̄lɛ̄m bā tōūwo̍, mi̍ lā tūāl Ɛ̄nīlo̍kɛ̄ɛ̄ o̍ pēēlo̍. 

17O̍ ko̍ŋ kɔ̍ɔ̍lī, mi̍ lā tūndū mi̍ lā kūā bā lūāŋndo̍, mi̍ lā kūā a̍ Ɛ̄nīsi̍ɛ̍mɛ̍sī chi̍e̍e̍, mi̍ 
lā kūā a̍ Kɛ̄līlɔ̍tī, o̍ nɛ̄i̍ he̍l A̍du̍mīm Pa̍a̍sī wo̍ īkɛ̄i̍ mi̍ lā tūāl a̍ pōu̍ nɔ̍ dīōla̍ŋ āā pōu̍ 
Bo̍hāŋndo̍ wo̍. 

18O̍ ko̍ŋ kɔ̍ɔ̍lī, pɛ̄ŋgu̍la̍ būŋgɛ̄i̍ yu̍ŋgu̍ Bɛ̍ŋnja̍mīŋ ndo̍ mi̍ lā cha᷄ŋ lo̍ŋ mi̍ lā kūā a̍ 
Bɛ̄tī Ālu̍a̍bā chi̍e̍e̍ bā lūāŋndo̍, mi̍ lā tūāl a̍ dɛ̍ŋgbɔ̍ɔ̍ Chɔ̍ɔ̍dāŋ. 

19Chɔ̄nɔ᷄ŋndo̍ lo̍ŋ mi̍ lā hīāū a̍ Bɛ̄tī Hɔ̍ki̍lāā chi̍e̍e̍ bā lūāŋndo̍. Mi̍ pɛ̄ŋgu̍la̍ŋ ndāŋ lā 
mɛ̄ɛ̄lū nāa̍ Chɔ̍ɔ̍dāŋ nda̍ŋ mā kɔ̍ de᷅l o̍ pēe̍ mɛ̄ŋmā īhɛ᷄l nɔ̍ nya̍ā yōōmāā lēni᷄ŋ te̍ 
wo̍ chōo̍ ma̍lūāŋ nda̍. Pɛ̄ŋgu̍la̍ būŋgɛ̄ī ndɛ̄i̍ bā tōūwo̍ la̍ cho̍ la᷅ŋ ni̍. 

20Chɔ̍ɔ̍dāŋ nda̍ŋ ma̍ cho̍ pɛ̄ŋgu̍la̍ būŋgɛ̄ī ndɛ̄i̍ bā pāa̍le̍ŋ lē chāŋ ndo̍ ni̍. Yu̍ŋgu̍la̍ 
yɛ̍ yɛ̍la̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ la̍ŋ būŋgɛ̄ī nda̍ sɔ̄la̍ ve̍ ndi̍ cho̍ he̍ī ni̍, a̍ 
pɛ̄ŋgu̍la̍ŋ lā bālāā chɛ̍ chɛ̍. 

21Chi̍e̍e̍ŋ yu̍ŋgu̍la̍ yɛ̍ yɛ̍la̍ Bɛ̍ŋnja̍mīŋ nda̍ŋ lā sɔ̄la̍ wo̍ŋ ŋ̍ cho̍ mu᷅ŋ ni̍. Chɛ̄lu̍i̍kō, a̍ 
Bɛ̄tī Hɔ̍ki̍lāā, a̍ Ɛ̄mɛ̍kī, 

22a̍ Bɛ̄tī A̍lu̍a̍bā, a̍ Sɛ̍ma̍lūēm, a̍ Bɛ̍tɛ̄ɛ̄l, 

23a̍ A̍vīm, a̍ Pa̍lūā, a̍ Ōfi̍i̍lūā, 

24a̍ Chɛ̄fālu̍a̍mɔ̍nī, a̍ O̍fi̍nī, a̍ Ɛ̄sīɔ̄ŋkɛ̍bɛ̄. Kpo̍u̍ kpo̍u̍ Chi̍o̍o̍ŋ tɔ̍ a̍ ŋ̄ mūu̍ŋ, a̍ 
sɔ̄ndɔ̄kɔ̍lta̍ bālu̍ mu̍ŋ nda̍ŋ. 

25Chi̍e̍e̍ŋ nda̍ sɔ̄la̍ wo̍ŋ ŋ̄ pīlɔ̍ŋ ŋ̍ cho̍ vɛ̄lɛ̄ mu᷅ŋ ni̍. Ki̍bīɔ̄ŋ, a̍ Lu̍a̍mā, a̍ Bīɛ̄ɛ̄lɔ̍tī 

26a̍ Mi̍si̍pā a̍ Chɛ̍fi̍lūā, a̍ Mo̍sāā, 

27a̍ Lu̍ɛ̍kīm, a̍ A̍a̍pīl, a̍ Ta̍lu̍a̍lāā 

28a̍ Sɛ̍lā, a̍ Hāīlɛ̍fī, a̍ Chɛ̍bu̍sī (ko̍ŋ cho̍ ni̍ Chūlu̍sɛ̄lɛ̄m) a̍ Ki̍bīāā, a̍ Kīlīāātī 
Chi̍a̍a̍lūīm. Kpo̍u̍ kpo̍u̍, chi̍o̍o̍ŋ tɔ̍ a̍ ŋ̄ hīɔ̍ɔ̍lu̍, a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. Mɛ̄ɛ̍ 
būŋgɛ̄ī yu̍ŋgu̍ Bɛ̍ŋnja̍mīŋ ndo̍ ō sɔ̄la̍ a̍ yu̍ŋgu̍la̍ ndāla̍ŋ yɛ̍ yɛ̍ ve̍ I̍ cho̍ he̍ī ni̍. 

Chɔ̄ɔ̍sūāā 19 

Būŋgɛī̄ Chɔɔ̄s̍ūāā ke̍ yu̍ŋgu̍ Sim̍īɔŋ̄ ndo̍ ve̍ 
1O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ke᷅ yu̍ŋgu̍ Si̍mīɔ̄ŋ ndo̍ būŋgɛ̄ī dīi̍ŋ ndūɛ̍i̍ mɛ̄ɛ̍ yu̍ŋgu̍la̍ 
ndāla̍ŋ lā chō kpɛ̍ kpɛ̍ yɛ̍. Mbo̍ kē nda̍ būŋgɛ̄i̍ o̍ būŋgɛ̄i̍ yu̍ŋgu̍ Chu̍dā tɛ̄ɛ̄ŋ. 

2Chi̍e̍e̍ŋ cho̍ o̍ būŋgɛ̄ī ndɛ̄i̍ ni᷄ŋ ndo̍ŋ ŋ̍ cho̍ mu᷅ŋ ni̍. Bīɛ̄ɛ̄si̍ɛ̍bā, a̍ Si̍ɛ̍bā, a̍ Mo̍la̍dāā, 

3a̍ Hāsāā Su̍a̍āl, a̍ Ba̍lāā, a̍ Ɛ̍sɛ̄m, 

4a̍ Ɛ̄līto̍la̍dī, a̍ Bɛ̄tīhɔ̍ɔ̄, a̍ Hɔ̍ɔ̍māā, 

5a̍ Si̍ki̍lāā a̍ Bɛ̄tī Ma̍ka̍bɔ̍tī a̍ Hāsāā Su̍sāā, 

6a̍ Bɛ̄l Lēba̍yo̍tī, a̍ Si̍a̍lu̍hɛ̄ŋ. Kpo̍u̍ kpo̍u̍ chi̍o̍o̍ŋ tɔ̍ a̍ ŋ̄ ŋgāa̍ a̍ sɔ̄ndɔ̄kɔ̍lta̍ ba̍lu̍ mu̍ŋ 
nda̍ŋ. 

7Mi̍ yu̍ŋgu̍ Si̍mīɔ̄ŋ ndo̍ ō lē sɔ̄lā vɛ̄lɛ̄ chi̍e̍e̍ŋ che̍le̍ŋ ŋ̄ hīɔ̍ɔ̍lu̍, a̍ sɔ̄ndɔ̄kɔ̍lta̍ ba̍lu̍ mu̍ŋ 
nda̍ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. A̍ yīŋ, a̍ Lu̍i̍mɔ̄ŋ, a̍ Ɛ̍tɛ̄ɛ̄, a̍ A̍sāŋ. 

8Chi̍e̍e̍ŋ mu̍ŋ a̍ sɔ̄ndɔ̄kɔ̍ltā ba̍lu̍ mu̍ŋ nda̍ŋ kpo̍u̍, mbo̍ kūā a̍ Bāālātī Bi̍a̍ā chi̍e̍e̍, o̍ 
nɔ̍ vɛ̄lɛ̄ dīōla̍ŋ ā Lu̍a̍mā wo̍ bā tōūwo̍ būŋgɛ̄ī ndɛ̄i̍ cho̍ ke̍ŋ ni̍. Būŋgɛ̄ī yu̍ŋgu̍ Si̍mīɔ̄ŋ 
ndo̍ ō sɔ̄la̍ a̍ yu̍ŋgu̍la̍ ndāla̍ŋ kpɛ̍ kpɛ̍ ve̍ ndi̍ cho̍ he̍ī ni̍. 

9Būŋgɛ̄ī Chɔ̄ɔ̍sūāā ke̍ yu̍ŋgu̍ Chu̍dā wo̍ ve̍ ī wa̍ ta̍u̍, ndi̍ i̍i̍ hi̍o̍ū nda̍. Nyɛ̄ ko̍ŋ to̍sa̍ 
ni̍, mi̍ Chɔ̄ɔ̍sūāā ke᷅ yu̍ŋgu̍ Si̍mīɔ̄ŋ ndo̍ būŋgɛ̄i̍ o̍ būŋgɛ̄ī kēŋ tɛ̄ɛ̄ŋ. 

Būŋgɛī̄ Chɔɔ̄s̍ūāā ke̍ yu̍ŋgu̍ Sɛb̍u̍lɔŋ̄ ndo̍ ve̍ 
10Mi̍ Chɔ̄ɔ̍sūāā ke᷅ yu̍ŋgu̍ Sɛ̍bu̍lɔ̄ŋ ndo̍ būŋgɛ̄ī ya̍a̍ ndūɛ̍i̍ mɛ̄ɛ̍ yu̍ŋgu̍la̍ ndāla̍ŋ lā 
chō kpɛ̍ kpɛ̍ yɛ̍. Būŋgɛ̄ī ndɛ̄i̍ mi̍ ī fūūlūū Sa̍lu̍i̍dī chi̍e̍e̍ di̍. 

11Mi̍ pɛ̄ŋgu̍la̍ būŋgɛ̄ī ndɛ̄i̍ he̍ī lā kāndu̍ŋ Sa̍lu̍i̍dī chi̍e̍e̍ mi̍ lā kūā bā pāa̍le̍ŋ lē dēl 
lo̍, mi̍ lā kūā a̍ Ma̍lu̍ɛ̍yāl chi̍e̍e̍, mi̍ lā kɔ̍ pi̍la̍ŋ Dābɛ̄si̍ɛ̍tī chi̍e̍e̍, mi̍ lā kūā a̍ pēē 
pɔ̍mbɔ̄ɔ̍ Cho̍ki̍nīɛ̄m le̍kɔ̍ɔ̍lī bā pāa̍le̍ŋ lē chāŋ ndo̍. Mi̍ lā cha᷄ŋ vɛ̍lɛ̄ sa̍lu̍i̍dī chi̍e̍e̍ 
ku̍mbūe̍i̍ pīlɛ̍i̍, mi̍ lā kūā kūmbū pāa̍le̍ŋ lē chāŋ ndo̍, o̍ pɛ̄ŋgu̍la̍ŋ a̍ tāndā Chīsīlɔ̄tī 
Ta̍bɔ̄ɔ̄ wo̍, mi̍ lā kūā a̍ Dābɛ̄si̍ɛ̍tī chi̍e̍e̍ mi̍ lā hēl a̍ Chāfi̍yā chi̍e̍e̍. 

12Chɔ̍ŋ vɛ̍lɛ̄ Sa̍lu̍i̍dī kūmbūe̍i̍ pīlɛ̍i̍ mi̍ lā kūā a̍ bā pāa̍le̍ŋ lē chāŋ ndo̍, o̍ pɛ̄ŋgu̍la̍ŋ 
a̍ tāndā Chīsīlɔ̄tī Ta̍bɔ̄ɔ̄ wo̍, mi̍ lā kūā a̍ Dābɛ̄si̍ɛ̍tī chi̍e̍e̍ mi̍ lā hēl a̍ Chāfi̍yā chi̍e̍e̍. 

13Chɔ̄nɔ᷄ŋndo̍ lo̍ŋ mi̍ lā hīāū bā pāa̍le̍ŋ lē chāŋ ndo̍, mi̍ lā kūā a̍ Kāātī Hɛ̍fā chi̍e̍e̍ 
mi̍ lā kūā a̍ Ɛ̄tīka̍sīŋ chi̍e̍e̍ mi̍ lā kūā Lu̍i̍mɔ̄ŋ chi̍e̍e̍. Chɔ̄nɔ᷄ŋndo̍ lo̍ŋ mi̍ lā tūndū mi̍ 
lā kūā Ni̍a̍ā chi̍e̍e̍. 

14Mi̍ lā cha᷄ŋ lo̍ŋ mi̍ lā hēēlū bā lūāŋndo̍ mi̍ lā tūndū mi̍ lā kūā Hāna̍tɔ̄ŋ chi̍e̍e̍, mi̍ 
lā kɔ̍ mɛ̍ɛ̍lū o̍ dɛ̍ŋgbɔ̍ɔ̍ Īfīta̍hɛ̄l. 

15Chi̍e̍e̍ŋ nda᷄ŋ o̍ būŋgɛ̄ī kēŋ ni᷄ŋ ŋ̄ ti̍ŋ ŋ̍ cho̍ mu᷅ŋ ni̍. Ka̍tāā, a̍ Nāha̍lāl, a̍ Si̍mi̍lɔ̄ŋ, a̍ 
I̍da̍lāā, a̍ Bɛ̍ti̍lɛ̍hɛ̄m. Kpo̍u̍ kpo̍u̍ chi̍o̍o̍ŋ tɔ̍ a̍ ŋ̄ mūu̍ŋ a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. 

16Chi̍o̍o̍ŋ mu᷅ŋ, a̍ sɔ̄ndɔ̄kɔ̍ltā ndāla̍ la̍ŋ yu̍ŋgu̍ Sɛ̍bu̍lɔ̄ŋndo̍ ō sɔ̄la̍ mɛ̄ɛ̍ yu̍ŋgu̍la̍ 
ndāla̍ŋ lā chō kpɛ̍ kpɛ̍ yɛ̍ ni̍. 

Būngɛī̄ Chɔɔ̄s̍ūāā ke̍ yu̍ŋgu̍ Is̍a̍a̍kā ve̍ 
17Mi̍ Chɔ̄ɔ̍sūāā ke᷅ yu̍ŋgu̍ I̍sa̍a̍kā būŋgɛ̄ī hīɔ̍ɔ̍lu̍e̍i̍ mɛ̄ɛ̍ yu̍ŋgu̍la̍ ndāla̍ŋ lā chō kpɛ̍ 
kpɛ̍ yɛ̍. 

18Chi̍e̍e̍ŋ nda̍ŋ o̍ būŋgɛ̄ī ndɛ̄i̍ ni᷄ŋ ŋ̍ cho̍ mu᷅ŋ ni̍. Chɛ̍si̍lūɛ̄ɛ̄, a̍ Chɛ̍su̍lɔ̍tī, a̍ Si̍u̍nīm, 

19a̍ Ha̍fa̍lūīm, a̍ Si̍ɔ̍ɔ̄ŋ, a̍ Ānāha̍lu̍a̍tī, 

20a̍ Lūābe̍tī, a̍ Ki̍sīɔ̄ŋ, a̍ Ɛ̍bɛ̍sī, 

21a̍ Lu̍ɛ̍mɛ̍tī, a̍ Ɛ̄nīka̍nīm, a̍ Ɛ̄nī Ha̍dāā, a̍ Bɛ̄tīpa̍a̍sī. 

22Mi̍ būŋgɛ̄ī ndɛ̄i̍ kɔ̍ pi̍la᷄ŋ pe̍mbīī Ta̍bɔ̄ɔ̄ve̍, mi̍ ī kūā a̍ Sīāhāsu̍māā chi̍e̍e̍, mi̍ ī kūā 
Bɛ̄tī Si̍a̍mɛ̍sī chi̍e̍e̍ mi̍ ī kɔ̍ mɛ̍ɛ̍lū Chɔ̍ɔ̍dāŋ o̍ pēēlo̍. Kpo̍u̍ kpo̍u̍ chi̍o̍o̍ŋ tɔ̍ a̍ ŋ̄ 
ŋɔ᷄mpu᷅m a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. 

23Chi̍o̍o̍ŋ mu᷅ŋ a̍ sɔ̄ndɔ̄kɔ̍ltā ndāla̍ la̍ŋ yu̍ŋgu̍ I̍sa̍a̍kā ō sɔ̄la̍ mɛ̄ɛ̍ yu̍ŋgu̍la̍ ndāla̍ŋ lā 
chō kpɛ̍ kpɛ̍ yɛ̍ ni̍. 

Būŋgɛī̄ Chɔɔ̄s̍ūāā ke̍ yu̍ŋgu̍ A̍sīɛɛ̄ ̄wo̍ ve̍ 
24Mi̍ Chɔ̄ɔ̍sūāā ke᷅ yu̍ŋgu̍ A̍sīɛ̄ɛ̄ būŋgɛ̄ī ŋūɛ̍ɛ̍nu̍e̍i̍ mɛ̄ɛ̍ nda̍ chō o̍ yu̍ŋgu̍la̍ ndāla̍ŋ 
ni᷄ŋ kpɛ̍ kpɛ̍ yɛ̍. 

25Chi̍e̍e̍ŋ nda̍ŋ o̍ būŋgɛ̄ī ndɛ̍i̍ ni᷄ŋ ŋ̄ ti̍ŋ ŋ̍ cho̍ mu᷅ŋ ni̍. Hɛ̄līka̍tī, a̍ Hāli̍, a̍ Bɛ̍tɛ̄ŋ, a̍ 
Ākīsi̍a̍fī, 

26a̍ Ālāmɛ̍lɛ̍kī, a̍ A̍ma̍dī, a̍ Mɛ̍si̍a̍kī. Būŋgɛ̄ī ndɛ̄i̍, pɛ̄ŋgu̍la̍ ndɔ̄la̍ŋ bā pāa̍le̍ŋ lē dēl 
lo̍ mi̍ lā kɔ̍ pi̍la̍ŋ pe̍mbīī Ka̍mɛ̄lve̍, mi̍ lā kūā a̍ Sīhɔ̄ɔ̄ Li̍bi̍na̍tī chi̍e̍e̍. 

27O̍ ko̍ŋ kɔ̍ɔ̍lī, mi̍ lā tūndū mi̍ lā kūā bā pāa̍le̍ŋ lē chāŋ ndo̍, mi̍ lā kūā a̍ Bɛ̄tī da̍kɔ̄ŋ 
chi̍e̍e̍ mi̍ lā kɔ̍ chi̍ŋā a̍ būŋgɛ̄i̍ yu̍ŋgu̍ Sɛ̍bu̍lɔ̄ŋ nde̍. Chɔ̄nɔ᷄ŋndo̍ lo̍ŋ mi̍ lā kūā a̍ 
dɛ̍ŋgbɔ̍ɔ̍ Īfīta̍hɛ̄l, mi̍ lā hēēlū bā lūāŋndo̍, mi̍ lā kūā a̍ Bɛ̄tīhɛ̍mɛ̍kī chi̍e̍e̍ mi̍ lā kūā 
a̍ Nɛ̍yīɛ̄l chi̍e̍e̍ mi̍ lā hīāū a̍ Ka̍bɔ̄l chi̍e̍e̍ ba᷅ lūāŋndo̍. 

28Chɔ̄nɔ᷄ŋndo̍ lo̍ŋ mi̍ lā kūā a̍ Ɛ̍būlɔ̄ŋ mi̍ lā kūā a̍ Lu̍i̍ho̍bī chi̍e̍e̍ mi̍ lā kūā a̍ Ha̍mɔ̄ŋ, 
mi̍ lā kūā a̍ Ka̍nāā. Mi̍ lā cha᷄ŋ lo̍ŋ mi̍ lā fūūlūū Sa̍i̍dɔ̄ŋ o̍ cho̍ chi̍e̍e̍ bɛ̍ndōo̍ wo̍. 

29O̍ ko̍ŋ kɔ̍ɔ̍lī, mi̍ pɛ̄ŋgu̍la̍ būŋgɛ̄i̍ ndɛ̄i̍ lā tūndū mi̍ lā kūā bā Lu̍a̍mā chi̍e̍e̍ wo̍ mi̍ 
lā fūūlūū Ta̍a̍yā chi̍e̍e̍, o̍ cho̍ ō bālāā a̍ kpākī bɛ̍ndū kālā ka̍lāa̍ le̍ ya̍a̍mɔ̍ɔ̍wa̍ wo̍ 
mi̍ lā tūndū lo̍ŋ mi̍ lā kūā bā Hɔ̍sāā chi̍e̍e̍ wo̍ mi̍ lā kɔ̍ mɛ̍ɛ̍lū o̍ pēe̍ mɛ̄ŋmā īhɛ᷄llo̍ 
Mɛ̄dītālu̍e̍e̍nīāā. Chi̍e̍e̍ŋ nda̍ sɔ̄la̍ wo̍ŋ ŋ̄ pīlɔ̍ŋ ŋ̍ cho̍ vɛ̄lɛ̄ mu᷅ŋ ni̍. Māhāla̍bī, a̍ 
A̍ki̍si̍bī, 

30a̍ U̍māā, a̍ A̍fɛ̍kī, a̍ Lu̍i̍ho̍bī. Kpo̍u̍ kpo̍u̍ chi̍o̍o̍ŋ bi̍dīi̍ŋ a̍, ŋ̄ mūu̍ŋ, a̍ sɔ̄ndɔ̄kɔ̍lta̍ 
ba̍lu̍ mu̍ŋ nda̍ŋ. 

31Chi̍o̍o̍ŋ mu᷅ŋ a̍ sɔ̄ndɔ̄kɔ̍ltā ndāla̍ la̍ŋ yu̍ŋgu̍ A̍sīɛ̄ɛ̄ ō sɔ̄la̍ mɛ̄ɛ̍ yu̍ŋgu̍la̍ ndāla̍ŋ lā 
chō kpɛ̍ kpɛ̍ yɛ̍ ni̍. 

Būŋgɛī̄ Chɔɔ̄s̍ūāā ke̍ yu̍ŋgu̍ Nāfit̍a̍lī wo̍ ve̍ 
32Mi̍ Chɔ̄ɔ̍sūāā ke᷅ yu̍ŋgu̍ Nāfi̍ta̍lī wo̍ būŋgɛ̄ī ŋɔ᷄mpu᷅mnde̍ mbo̍ pīɔ̄ū nda̍ a̍ yu̍ŋgu̍la̍ 
ndāla̍ŋ yɛ̍ yɛ̍. 

33Būŋgɛ̄ī ndɛ̄i̍ pɛ̄ŋgu̍la̍ ndɔ̄la̍ŋ lā kāndu̍ŋ Hɛ̄lɛ̍fī chi̍e̍e̍ mi̍ lā kūā a̍ yɔ̄m bɛ̄ndu̍ cho̍ 
Sa̍a̍na̍nīm chi̍e̍e̍ wo̍, mi̍ lā kūā a̍ Ādāmī Ni̍kɛ̍bī, mi̍ lā kūā a̍ Cha̍mi̍nīāā chi̍e̍e̍ mi̍ lā 
kūā a̍ La̍kūm chi̍e̍e̍ mi̍ lā tūāl Chɔ̍ɔ̍dāŋ o̍ pēēlo̍. 

34O̍ ko̍ŋ kɔ̍ɔ̍lī, chɔ̄nɔ᷄ŋndo̍ lo̍ŋ, mi̍ lā tūndū mi̍ lā kūā bā pāa̍le̍ŋ lē dēl lo̍, mi̍ lā kūā 
a̍ Āsīnɔ̄tī Ta̍bɔ̄ɔ̄ chi̍e̍e̍ mi̍ lā kɔ̍ mɛ̍ɛ̍lū Hu̍kɔ̄ɔ̄. Mi̍ būŋgɛ̄ī ndɛ̄i̍ he̍ī kɔ̍ bɔ̍ŋā a̍ būŋgɛ̄i̍ 
yu̍ŋgu̍ Sɛ̍bu̍lɔ̄ŋ ndo̍ bā tōūwo̍, o̍ ko̍ŋ kɔ̍ɔ̍lī, mi̍ ī bɔ̄ŋā vɛ̄lɛ̄ a̍ būŋgɛ̄i̍ yu̍ŋgu̍ A̍sīɛ̄ɛ̄ 

wo̍, bā pāa̍le̍ŋ lē dēl lo̍, mi̍ ī bɔ̄ŋā vɛ̄lɛ̄ a̍ būŋgɛ̄i̍ yu̍ŋgu̍ Chu̍dā o̍ Pīo̍o̍ Chɔ̍ɔ̍dāŋ bā 
pāa̍le̍ŋ lē chāŋ ndo̍. 

35Chi̍e̍e̍ŋ cho̍ ŋ̄ bɔ̄ŋāā a̍ kpākīla̍ ka̍lā ka̍lāla̍ŋ o̍ būŋgɛ̄ī kēŋ ni᷄ŋ ndo̍ŋ mu᷅ŋ ŋ̍ cho̍ 
mu᷅ŋ ni̍. Si̍dīm, a̍ Sɛ̍ɛ̄, a̍ Ha̍ma̍tī, a̍ Lu̍a̍ka̍tī, a̍ Chi̍nɛ̍lu̍ɛ̍tī, 

36a̍ A̍da̍mā, a̍ Lu̍a̍mā, a̍ Ha̍sɔ̄ɔ̄, 

37a̍ Kɛ̍dɛ̍sī, a̍ Ɛ̍di̍lūɛ̄ī, a̍ Ɛ̄nīha̍sɔ̄ɔ̄, 

38a̍ Yi̍lɔ̄ŋ, Mākīda̍lɛ̄l, a̍ Ho̍lūɛ̄m, a̍ Bɛ̄tāna̍tī, a̍ Bɛ̄tī Si̍ɛ̍mɛ̍sī. Chi̍o̍o̍ŋ tɔ̍ a̍ ŋ̄ 
ŋɔ̄ma̍hīɔ̍ɔ̍lu̍, a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. 

39Chi̍e̍e̍ŋ mu᷅ŋ, a̍ sɔ̄ndɔ̄kɔ̍ltā ndāla̍ la̍ŋ yu̍ŋgu̍ Nāfi̍ta̍lī wo̍ ō sɔ̄la̍ mɛ̄ɛ̍ yu̍ŋgu̍la̍ 
ndāla̍ŋ lā chō kpɛ̍ kpɛ̍ yɛ̍ ni̍. 

Būŋgɛī̄ Chɔɔ̄s̍ūāā ke̍ yu̍ŋgu̍ Da᷅ŋ ndo̍ ve̍ 
40O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ke᷅ yu̍ŋgu̍ Da᷅ŋ ndo̍ būŋgɛ̄ī ŋɔ᷄mmɛ̍ūve̍ mɛ̄ɛ̍ nda̍ chō o̍ 
yu̍ŋgu̍la̍ ndāla̍ŋ ni̍ŋ kpɛ̍ kpɛ̍ yɛ̍. 

41Chi̍o̍o̍ŋ o̍ būŋgɛ̄ī ndɛ̄i̍ ni᷄ŋ ŋ̍ cho̍ mu᷅ŋ ni̍. So̍lūā, a̍ Ɛ̄sīta̍wɔ̄, a̍ Īsi̍ɛ̍mɛ̍sī Si̍ɛ̍mɛ̍sī, 

42a̍ Si̍a̍a̍lbīm, a̍ A̍i̍cha̍lɔ̄ŋ a̍ I̍ti̍lāā, 

43a̍ Ɛ̍lɔ̄ŋ, a̍ Ti̍mi̍nā, a̍ Ɛ̍ki̍lɔ̄ŋ, 

44a̍ Ɛ̄līti̍kɛ̄ɛ̄, a̍ Ki̍bɛ̍tɔ̄ŋ, a̍ Ba̍la̍tī, 

45a̍ Chɛ̍hū, a̍ Bɛ̄nɛ̄bɛ̍lu̍a̍kī, a̍ Kātīlu̍i̍mɔ̄ŋ, 

46a̍ Mɛ̄cha̍kɔ̄ŋ, a̍ Lu̍a̍kɔ̄ŋ, o̍ ko̍ŋ kɔ̍ɔ̍lī, a̍ būŋgɛ̄i̍ ba̍lu̍ Cho̍pā chi̍e̍e̍ ve̍. 

47Kɛ̍ mɛ̄ɛ̍ te̍le̍ŋ ti̍ŋ hīo̍u̍, mi̍ wāŋnda̍ La̍i̍sī a̍ pu̍ū yu̍ŋgu̍ Da᷅ŋ ndo̍ lɛ̄ŋndē ndāle̍ŋ 
nde᷅ŋ o̍ bā. O̍ ko̍ŋ, mi̍ yu̍ŋgu̍ Da᷅ŋ ndo̍ ā kɔ̍ chi᷅ŋa̍la᷅ŋ wa᷅ŋnda̍ La̍i̍sī a̍ sɔ̍ŋgɔ̄ɔ̍ ndu̍yɛ̍, 
ma̍ yām wāŋnda̍ La̍i̍sī ma̍ dīū nda̍ kpo̍u̍. Ma̍ bīī La̍i̍sī mbo̍ sīmnu᷄ŋ chi̍e̍e̍ ndā. O̍ 
ko̍ŋ kɔ̍ɔ̍lī, ma̍ hōl dīōla̍ fi̍nyā ndāla̍ŋ a̍ chi̍e̍e̍ ko̍ŋ, ma̍ vēēlū ndu̍ āā Da᷅ŋ chi̍e̍e̍. 

48Chi̍o̍o̍ŋ mu᷅ŋ a̍ sɔ̄ndɔ̄kɔ̍ltā ndāla̍ la̍ŋ yu̍ŋgu̍ Da᷅ŋ ndo̍ ō sɔ̄la̍ mɛ̄ɛ̍ yu̍ŋgu̍la̍ ndāla̍ŋ 
lā chō kpɛ̍ kpɛ̍ yɛ̍ ni̍. 

Lɛŋ̄ndē Is̍ɔl̄ūɛi̍y̍a̍ ke̍ Chɔɔ̄s̍ūāā le̍ŋ 
49Mɛ̄ɛ̍ wāŋ bānāā I̍sɔ̄lūɛ̍i̍ya̍ ā chīi̍ I̍sɔ̄lūɛ̍i̍ya̍ lɛ̄ŋnde̍ŋ pīɔ̄ū kpo̍u̍, ma̍ kē Chɔ̄ɔ̍sūāā 
po̍ Nu᷅ŋ ndo̍ lɛ̄ŋnde̍ŋ le̍ ndɔ̍le̍ŋ. 

50Ma̍ tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ yɛ̄. Ma̍ kē ndu̍ chi̍e̍e̍ ndu̍ o̍o̍ ye̍e̍ma̍ 
wo̍, ndu̍ cho̍ māchūāā Tāmīnātī Sɛ̍lūāā, o̍ lɛ̄ŋndē īpēmbūle̍ŋ E̍fi̍lūēm ni̍. O̍ ko̍ŋ, mi̍ 
Chɔ̄ɔ̍sūāā mi̍ŋgī ndu̍ tāŋgūl mbo̍ chāl lo̍ŋ. 

51I̍sɔ̄lūɛ̍i̍ya̍ kpo̍u̍ ā wa̍ ā dīya᷄ŋ ku̍ndāa̍ Si̍lɔ̄ɔ̄ chi̍e̍e̍ o̍ Tɛ̍ndīi̍ nda̍ sōōlūū Mɛ̍lɛ̄ka̍ 
lēni᷄ŋ ndo̍ dīō. Lo̍ŋ nda̍ wa̍ ā dīya᷄ŋ ku̍ndāa̍ ni̍, mi̍ Ɛ̄li̍a̍a̍sā, wāna̍ so̍lī sa̍lāa̍ o̍ Mɛ̄lɛ̄ka̍ 
lo̍ wo̍, a̍ Chɔ̄ɔ̍sūāā po᷄ Nu᷅ŋ ndo̍ a̍ wāŋ bānāā I̍sɔ̄lūɛ̍i̍ya̍, ā pīɔ̄ū nda̍ lɛ̄ŋnde̍ cho̍ o̍ 
Pīo̍o̍ Chɔ̍ɔ̍dāŋ le̍e̍lōo̍ le̍ŋ bā pāa̍le̍ŋ lē dēl lo̍. Ma̍ māl kōo̍ŋ le̍ mi̍ nda̍ a̍a̍ sīna̍ mɛ̄ɛ̍ 

Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ye̍e̍ma̍ mī nda̍ a̍a̍ pi̍ɔ̍u̍ le̍ŋ yɛ̍. O̍ ko̍ŋ, ma̍ chīī lɛ̄ŋnde̍ŋ pīɔ̄ū 
pīɔ̄ū. 

Chɔ̄ɔ̍sūāā 20 

Is̍ɔl̄ūɛi̍y̍a̍ hɛl̄i ̍chie̍̍e̍ŋ wāŋnda̍ nyāānūŋ le̍niŋ̍ ndo̍ŋ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɔ̄ɔ̍sūāā, āā, 

2-3“Mi̍ di̍mūl Mūu̍sē lɔ̍ɔ̍ ko̍ŋ māā ō dīmu̍l nya̍ mī lā hɛ̄li̍ chi̍o̍o̍ŋ ŋ̄ ti᷄ŋ mī mu̍ŋ wa̍ 
te̍ŋge̍ŋ. Le̍ tē sūlɛ̍i̍ fūla̍ wāŋndo̍ o̍ bā pɛ̍ mbō dīī cha᷄ŋ ndɔ̍, wānā ko̍ŋ ō nyāānu̍ŋ o̍ 
chi̍e̍e̍ŋ mu̍ŋ ō pīlɛ̍ ni᷄ŋ nāa̍ wānā yɔ᷅ŋ ndu̍ nyɛ̄ le̍ wa̍, yɔ̄ŋi̍ wāna̍ o̍ di̍ī ko̍ŋ ndo̍ wāna̍ 
ndɔ̄ɔ̍ ō yɔ̍ŋ ndu̍ nyɛ̄ sɔ̍ŋgɔ̍ ko̍ŋ. 

4Tē ō nyāānu̍ŋ o̍ chi̍e̍e̍ŋ mu᷅ŋ ō pīlɛ̍ ni᷄ŋ pɛ̍, ō kūɛ̄ nāa̍ nda̍ kɔ̄ɔ̄sā a̍ wāŋnda̍ o̍ dīō 
kpāki̍ chi̍o̍o̍ sōndōo̍ wa̍, ō kɔ̍ chɔ᷅m wāŋ bānāā o̍ cho̍ kōmāl lo̍ŋ nda̍ nyɛ᷄ yɔ̍nu̍ŋ 
ndo̍. Tē ō chɔ᷄m nda̍ pɛ̍ kpo̍u̍, wāŋ bānāā kāŋ ā chɛ᷄l ndu̍ le̍ wāa̍ o̍ chi̍e̍e̍ ko̍ŋ ni᷄ŋ, o̍ 
ko̍ŋ kɔ̍ɔ̍lī, ā ke᷄ ndu̍ yīya̍a̍ ā wa̍ lo̍ŋ nda̍ nda̍ā. 

5Kɛ̍ tē wāna̍ o̍ di̍ī ko̍ŋ ndo̍ wāna̍ ndɔ̄ɔ̍ tōl ndu̍ kɔ̄ɔ̄lī lo̍ŋ pɛ̍ wāŋ bānāā kāŋ ā nɔ̍ mā 
ma̍l wāna̍ sūlɛ̍i̍ fūla̍ ko̍ŋ o̍ bā wo̍, wāna̍ ku̍ɛ̄ ndu̍ kɔ̄ɔ̄lī wo̍ o̍ bā le̍. Ā nɔ̄ mā mānda̍ 
ndu̍. Kāni̍ fu̍u̍le̍ sūlɛ̍i̍ fu̍la̍ ndu̍ o̍ bā ni̍. Ō tōsa̍ ndi̍ a̍ sīɛ̄lɛ̍i̍ mbō dīī ndu̍ le̍. 

6Kɛ̍ ndu̍yɛ̍ wāna̍ sūlɛ̍i̍ fūla̍ ko̍ŋ o̍ bā wo̍ ō nɔ̄ mbō lo̍ o̍ chi̍e̍e̍ kōŋ ni̍ŋ ha̍a̍a̍ mā hu᷄ŋ 
kɔ̍ɔ̍sā a̍ ndu̍ wa᷅ŋnda̍ lāchī, le̍ mā sāālu̍ŋ tē sūlɛ̍i̍ fu̍la̍ ndu̍ o̍ bā ni̍. Ndu̍yɛ̍ ō nɔ̄ mbō 
lo̍ lo̍ŋ ha̍a̍a̍, mī wāna̍ cho̍ māsa̍ wānāa̍ so̍lī sa̍lāa̍ o̍ Mɛ̄lɛ̄ka̍ lo̍ a̍ te̍le̍ŋ ko̍ŋ ndo̍ ō vī. 
O̍ ko̍ŋ, mī wānā ko̍ŋ mīīŋgu̍ o̍ ndu̍ lo̍ chi̍e̍e̍. Le̍la̍ŋ di̍mu̍l ni̍ko̍ I̍sɔ̄lūɛ̍i̍ya̍ mā hɛ̄li̍ 
chi̍e̍e̍ŋ mu᷅ŋ.” 

7O̍ ko̍ŋ, mi̍ wāŋnda̍ I̍sɔ̄lūɛ̄ī a̍ hɛ̍lī chi̍o̍o̍ŋ ŋ̄ ŋgāa̍ Chɔ̍ɔ̍dāŋ le̍e̍lōo̍ bā pāa̍le̍ŋ lē dēl 
lo̍. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Kɛ̍dɛ̍sī, o̍ būŋgɛ̄ī Kāli̍līve̍ ni᷄ŋ o̍ lɛ̄ŋndē īpēmbūle̍ŋ 
Nāfi̍ta̍lī, a̍ Si̍ɛ̍kɛ̄m, o̍ lɛ̄ŋndē īpēmbūle̍ŋ E̍fi̍lūēm, a̍ Kīlīāātī A̍bā, o̍ nɔ̍ vɛ̄lɛ̄ dīōla̍ŋ āā 
Hi̍būlɔ̄ŋ ndo̍, o̍ lɛ̄ŋndē īpēmbūle̍ŋ Chu̍dā. 

8O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ chi̍o̍o̍ŋ ŋ̄ ŋgāa̍ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋndo̍. 
Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Bɛ̍sɛ̄ɛ̄ o̍ po̍llo̍ ni᷄ŋ Chɛ̄lu̍i̍kō i̍kɛ̍i̍, o̍ būŋgɛ̄i̍ yu̍ŋgu̍ Lūbɛ᷅ŋ 
ndo̍ ni᷄ŋ, a̍ Lu̍a̍mɔ̍tī, o̍ tāndā Ki̍li̍a̍a̍dī wo̍ ni᷄ŋ o̍ būŋgɛ̄i̍ yu̍ŋgu̍ Ka̍a̍dī wo̍ ni᷄ŋ, a̍ Ko̍lāŋ, 
o̍ tāndā Ba̍a̍sīāŋndo̍ ni᷄ŋ o̍ būŋgɛ̄i̍ yu̍ŋgu̍ Mānāa̍sē wo̍ ni᷄ŋ. 

9Chi̍o̍o̍ŋ mu᷅ŋ ŋ̄ chō ŋ̄ hɛ̄līa̍ŋ le̍ I̍sɔ̄lūɛ̍i̍ya̍ kpo̍u̍, lātūlu̍ a̍ mīālāa̍ cho̍ nda̍ tɛ̄ɛ̄ŋ nda̍. 
Le̍ tē sūlɛ̍i̍ fūla̍ wānā pi᷅lɛ̍ o̍ bā nda̍ tɛ̄ɛ̄ŋ pɛ̍ mbō dīī cha᷄ŋ ndɔ̍ wānā ko̍ŋ nyāānu̍ŋ 
o̍ chi̍e̍e̍ŋ mu̍ŋ ō pīlɛ̍ ni᷄ŋ nāa̍ wānā yɔ᷅ŋ ndu̍ nyɛ̄ le̍ wa̍, yɔ̄ŋi̍ wāna̍ o̍ di̍ī ko̍ŋ ndo̍ 
wāna̍ ndɔ̄ɔ̍ wō yɔ᷄ŋ ndu̍ nyɛ̄ sɔ̍ŋgɔ̍ ko̍ŋ. Lo̍ŋ wānā ko̍ŋ ō lō ni̍ ha̍a̍a̍ mā hu᷄ŋ kɔ̍ɔ̍sā 
a̍ ndu̍ wa᷅ŋnda̍ o̍ hɔ̄l le̍ mā sāālu̍ŋ tē sūlɛ̍i̍ fu̍la̍ ndu̍ o̍ bā ni̍. 

Chɔ̄ɔ̍sūāā 21 

Chie̍̍e̍ŋ nda̍ ke̍ yu̍ŋgu̍ Liv̍a̍īyo̍ wo̍ŋ 

1-2Bōōndi̍i̍ pi᷅lɛ̍, mi̍ I̍sɔ̄lūɛ̍i̍ya̍ ā chūūŋgi̍āŋ Si̍lɔ̄ɔ̄ chi̍e̍e̍ o̍ lɛ̄ŋndē Ke̍nāŋnde̍ŋ ni᷄ŋ. 
Mɛ̄ɛ̍ nda̍ chūūŋgi̍āŋ, mi̍ wāŋ bānāa̍ cho̍ yu̍ŋgu̍la̍ yɛ̍ yɛ̍la̍ fu̍la̍ o̍ yu̍ŋgu̍ Li̍va̍īyo̍ ni᷄ŋ 
nda̍ŋ bōlle̍ wa̍ ā hūŋ nāa̍ Ɛ̄li̍a̍a̍sā chu̍a̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ a̍ Chɔ̄ɔ̍sūāā 
po᷄ Nu᷅ŋ ndo̍ a̍ wāŋ bānāa̍ wa̍ yu̍ŋgu̍la̍ I̍sɔ̄lūɛ̍i̍ya̍ bo̍lle̍ wa̍. Ma̍ dīmūl nda̍ āā, 
“Bōōndi̍i̍ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Mūu̍sē māā o̍ ke̍ yu̍ŋgu̍ nāa̍ chi̍o̍o̍ŋ ŋ̄ ti̍ŋ 
le̍ mī ŋ̄ cha᷄l lo̍ŋ, o̍ ko̍ŋ kɔ̍ɔ̍lī, a̍ fo̍ndāŋnda̍ ba̍lu̍ chi̍e̍e̍ŋ mu̍ŋ le̍ chɔ̄lūa̍a̍ dīo̍la̍ŋ nda̍ŋ 
le̍ chɔ̄lūāā nāa̍.” 

3O̍ ko̍ŋ, mi̍ wāŋnda̍ I̍sɔ̄lūɛ̄ī a̍ to̍sā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ wo̍. Ma̍ kē 
Li̍va̍īya̍ chi̍o̍o̍ŋ, a̍ fo̍ndāŋnda̍ ba̍lu̍ chi̍e̍e̍ŋ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgāŋ 
nda̍ŋ ni̍ŋ. 

4Yu̍ŋgu̍la̍ Li̍va̍īla̍ fu̍la̍ o̍ ku̍nda̍ Ko̍ha̍tī wo̍ chōo̍ la̍ŋ fɛ̍ɛ̍ŋ la̍ sɔ̍la̍ chi̍o̍o̍ŋ ŋ̍ nda̍ŋ. E̍lɔ̄ŋ, 
wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, yu̍ŋgu̍la̍ fu̍la̍ o̍ pūlālē ndɔ̄le̍ŋ chōo̍ la̍ŋ, mi̍ lā sɔ̄lā 
chi̍o̍o̍ŋ tɔ̍ a̍ ŋ̄ ŋgāa̍ o̍ būŋgɛ̄i̍ yu̍ŋgu̍ Chu̍dā ni᷄ŋ, a̍ o̍ būŋgɛ̄i̍ yu̍ŋgu̍ Si̍mīɔ̄ŋ ndo̍ ni᷄ŋ, 
a̍ o̍ būŋgɛ̄i̍ yu̍ŋgu̍ Bɛ̍ŋnja̍mīŋ ndo̍ ni᷄ŋ. 

5O̍ ko̍ŋ kɔ̍ɔ̍lī mi̍ ku̍ndā Ko̍ha̍tīi̍ya̍ ā pīli̍a̍a̍ ā sɔ̄lā chi̍o̍o̍ŋ tɔ̍ o̍ būŋgɛ̄i̍ yu̍ŋgu̍ E̍fi̍lūēm 
ndo̍ ni᷄ŋ a̍ o̍ būŋgɛ̄i̍ yu̍ŋgu̍ Da᷅ŋ ndo̍ ni᷄ŋ a̍ o̍ būŋgɛ̄i̍ yu̍ŋgu̍ Mānāa̍sē wo̍ bā pāa̍le̍ŋ 
lē dēl lo̍ ni᷄ŋ. 

6O̍ ko̍ŋ kɔ̍ɔ̍lī, mi̍ ku̍ndā Kɛ̄sīɔ̄na̍i̍tīi̍ya̍ ā sɔ̄lā chi̍o̍o̍ŋ tɔ̍ a̍ ŋ̄ ŋgāa̍ o̍ būŋgɛ̄i̍ yu̍ŋgu̍ 
I̍sa̍a̍kā ni᷄ŋ a̍ o̍ būŋgɛ̄i̍ yu̍ŋgu̍ A̍sīɛ̄ɛ̄ wo̍ ni᷄ŋ a̍ o̍ būŋgɛ̄i̍ yu̍ŋgu̍ Nāfi̍ta̍lī yo̍ ni̍ŋ, a̍ o̍ 
būŋgɛ̄i̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ ni᷄ŋ o̍ tāndā Ba̍a̍sīāŋndo̍ ni᷄ŋ. 

7O̍ ko̍ŋ kɔ̍ɔ̍lī, mi̍ ku̍ndā Mɛ̍lu̍a̍la̍i̍tīi̍ya̍ ā sɔ̄lā chi̍o̍o̍ŋ tɔ̍ a̍ ŋ̄ mūu̍ŋ o̍ būŋgɛ̄i̍ yu̍ŋgu̍ 
Lūbɛ᷅ŋ ndo̍ ni᷄ŋ a̍ o̍ būŋgɛ̄i̍ yu̍ŋgu̍ Ka̍a̍dī wo̍ ni᷄ŋ a̍ o̍ būŋgɛ̄i̍ yu̍ŋgu̍ Sɛ̍bu̍lɔ̄ŋ ndo̍ ni᷄ŋ. 

8Mi̍ wāŋnda̍ I̍sɔ̄lūɛ̄ī a̍ ke᷅ yu̍ŋgu̍ Li̍va̍īyo̍ chi̍o̍o̍ŋ mu᷅ŋ kpo̍u̍ a̍ fo̍ndāŋnda̍ ba̍lu̍ 
chi̍e̍e̍ŋ mu̍ŋ le̍ chɔ̄lūa̍a̍ dīo̍la̍ŋ nda̍ŋ. Ma̍ pīɔ̄ū nda̍ chi̍e̍e̍ŋ mu̍ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ 
ndu̍ o̍o̍ di̍mu̍l Mūu̍sē yɛ̍. 

9-10Yu̍ŋgu̍la̍ Kɔ̍ha̍tīi̍la̍ fu̍la̍ o̍ yu̍ŋgu̍ Li̍va̍īyo̍ ni᷄ŋ nda̍ŋ nda̍ ke̍le̍ŋa̍ chi̍e̍e̍ŋ tāso̍ŋ sɔ̄lā 
ni̍. Chi̍e̍e̍ŋ nda̍ sɔ̄la̍ o̍ būŋgɛ̄i̍ yu̍ŋgu̍ Chu̍dā ni᷄ŋ a̍ o̍ būŋgɛ̄i̍ yu̍ŋgu̍ Si̍mīɔ̄ŋ ndo̍ ni᷄ŋ 
ndo̍ŋ mu̍ŋ ŋ̍ cho̍ mu᷅ŋ ni̍. 

11-13Ma̍ kē nda̍ Hi̍būlɔ̄ŋ o̍ lɛ̄ŋndē īpēmbūle̍ŋ Chu̍dā. Wānāā sūlɛ̍i̍ ī hīālūŋ mā dīī 
wānā wa̍ chi̍e̍e̍ŋ nda̍ nyāānūŋ ndo̍ŋ, ō pīlɛ̍ Hi̍būlɔ̄ŋ cho̍ ni̍. Nda̍ a̍a̍ ve̍e̍lū ndu̍ 
bōōndi̍i̍ ke̍ŋ āā chi̍e̍e̍ A̍bā wo̍. A̍bā ko̍ŋ ndu̍ vēlū A̍na̍kī ni̍. Kɛ̍ ndu̍yɛ̍ fo̍nda᷄ŋ ba̍lu̍ 
chi̍e̍e̍ ko̍ŋ ndo̍ a̍ sɔ̄ndɔ̄kɔ̍ltā ndɔ̄la̍ŋ lātūlu̍, Ke̍lɛ̍bī nda̍ a̍a̍ ke̍ sīndɛ̄ ni̍. Kɛ̍ Hi̍būlɔ̄ŋ 
pi̍la̍ a̍ fo̍nda̍ ba̍lu̍ ndu̍ le̍ chɔ̄lūa̍a̍ dīo̍la̍ŋ ndo̍ ma̍ kē ku̍ndā Ko̍ha̍tīi̍ya̍. O̍ ko̍ŋ kɔ̍ɔ̍lī, 
chi̍e̍e̍ŋ ndāŋ mu̍ŋ ŋ̄ pīlɔ̍ŋ ŋ̍ cho̍ mu᷅ŋ ni̍. Li̍bi̍nāā, 

14a̍ Cha̍tɛ̄ɛ̄, a̍ Ɛ̄sītɛ̍mo̍wā, 

15a̍ Ho̍lɔ̄ŋ, a̍ Dɛ̍bi̍lūīī, 

16a̍ A̍yīŋ, a̍ Chu̍tāā, a̍ Bɛ̄tī Si̍ɛ̍mɛ̍sī, kpo̍u̍ kpo̍u̍ ā sɔ̄la̍ chi̍o̍o̍ŋ ŋ̄ ŋɔ̄ma̍hīɔ̍ɔ̍lu̍, a̍ 
fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgāŋ yu̍ŋgu̍la̍ ti̍ɔ̍ɔ̍ŋnda̍ŋ ndāŋ 
ni᷄ŋ. 

17O̍ ko̍ŋ kɔ̍ɔ̍lī, o̍ būŋgɛ̄i̍ yu̍ŋgu̍ Bɛ̍ŋnja̍mīŋ ndo̍ ni᷄ŋ bɛ̍ɛ̍, mi̍ ku̍ndā Ko̍ha̍tīi̍ya̍ ā sɔ̄lā 
chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīōla̍ŋ nda̍ŋ. Chi̍e̍e̍ŋ ndāŋ mu̍ŋ 
ŋ̍ cho̍ mu᷅ŋ ni̍. Ki̍bīɔ̄ŋ, a̍ Ɛ̄sīɔ̄ŋkɛ̍bɛ̄, 

18a̍ A̍na̍tɔ̍tī a̍ A̍li̍mɔ̄ŋ. 

19Kpo̍u̍ kpo̍u̍ mi̍ wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍ ā sɔ̄lā 
chi̍o̍o̍ŋ tɔ̍ a̍ ŋ̄ ŋgāa̍, a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīōla̍ŋ nda̍ŋ. 

20O̍ ko̍ŋ kɔ̍ɔ̍lī, mi̍ ku̍ndā Ko̍ha̍tīi̍ya̍ ā tūa̍a̍ ā sɔ̄lā chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ 
mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgɛ̄i̍ yu̍ŋgu̍ E̍fi̍lūēm ndo̍ ni᷄ŋ. Chi̍e̍e̍ŋ mu̍ŋ ŋ̍ cho̍ 
mu᷅ŋ ni̍. 

21Si̍ɛ̍kɛ̄m, o̍ lɛ̄ŋndē īpēmbūle̍ŋ E̍fi̍lūēm. Wānāā sūlɛ̍i̍ ī hīālūŋ mā dīī wānā wa̍ 
chi̍e̍e̍ŋ nda̍ nyāānūŋ ndo̍ŋ ō pīlɛ̍ cho̍ Si̍ɛ̍kɛ̄m ni̍. O̍ ko̍ŋ kɔ̍ɔ̍lī, a̍ Kɛ̍sɛ̄ɛ̄, 

22a̍ Kībi̍sām, a̍ Bɛ̄tī Ho̍lɔ̄ŋ. 

23O̍ ko̍ŋ kɔ̍ɔ̍lī, ma̍ sɔ̄lā vɛ̄lɛ̄ chi̍o̍o̍ŋ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ 
o̍ būŋgɛ̄i̍ yu̍ŋgu̍ Da᷅ŋ ndo̍ ni᷄ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Ɛ̄li̍tɛ̍kɛ̄ɛ̄ a̍ Ki̍bi̍tɔ̄ŋ 

24a̍ A̍i̍cha̍lɔ̄ŋ, a̍ Kātīlu̍i̍mɔ̄ŋ. 

25Chi̍e̍e̍ŋ ku̍ndā Ko̍ha̍tīi̍ya̍ ā sɔ̄la̍ o̍ būŋgɛ̄i̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ 
ni̍ŋ ndo̍ŋ ŋ̍ cho̍ mu᷅ŋ ni̍. Tāāna̍kī, a̍ Kātīlu̍i̍mɔ̄m, chi̍o̍o̍ŋ ŋ̄ mūu̍ŋ a̍ fo̍ndāŋnda̍ ba̍lu̍ 
mu̍ŋ le̍ chɔ̄lūa̍a̍ dīo̍la̍ŋ nda̍ŋ. 

26Mɛ̄ɛ̍ kpo̍u̍ kpo̍u̍ mi̍ ku̍ndā Ko̍ha̍tīi̍ya̍ sɔ̄lā vɛ̄lɛ̄ chi̍o̍o̍ŋ tɔ̍, a̍ fo̍ndāŋnda̍ ba̍lu̍ mu̍ŋ 
le̍ chɔ̄lūa̍a̍ dīo̍la̍ŋ nda̍ŋ. 

27Ku̍ndā Kɛ̄sīɔ̄na̍i̍tīi̍yāa̍ fu̍la̍ o̍ yu̍ŋgu̍ Li̍va̍ī yo̍ ni᷄ŋ ndo̍ ma̍ sɔ̄lā chi̍o̍o̍ŋ ŋ̄ mūu̍ŋ a̍ 
fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīōla̍ŋ nda̍ŋ, o̍ būŋgɛ̄i̍ yu̍ŋgu̍ Mānāa̍sē wo̍ bā 
pāa̍le̍ŋ lē dēl lo̍ ni᷄ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Ko̍lāŋ o̍ tāndā Ba̍a̍sīāŋndo̍ ni᷄ŋ. 
Wānāā sūlɛ̍i̍ ī hīālūŋ mā dīī wānā wa̍ chi̍e̍e̍ŋ nda̍ nyāānūŋ ndo̍ŋ ō pīlɛ̍ cho̍ ko̍lāŋ 
ni̍. O̍ ko̍ŋ kɔ̍ɔ̍lī, a̍ Bɛ̄ɛ̄sītɛ̍lūā. 

28Ma̍ sɔ̄lā vɛ̄lɛ̄ chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ 
būŋgɛ̄i̍ yu̍ŋgu̍ I̍sa̍a̍kā ni᷄ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Ki̍sīɔ̄ŋ a̍ Dābɛ̄si̍ɛ̍tī, 

29a̍ Cha̍a̍mɔ̍tī, a̍ Ɛ̄nīka̍nīm. 

30O̍ ko̍ŋ kɔ̍ɔ̍lī, mi̍ ku̍ndā Kɛ̄sīɔ̄na̍i̍tīi̍ya̍ sɔ̄lā vɛ̄lɛ̄ chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ 
mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgɛ̄ī yu̍ŋgu̍ A̍sīɛ̄ɛ̄ ve̍ ni̍ŋ. Chi̍e̍e̍ŋ mu̍ŋ ŋ̍ cho̍ mu᷅ŋ 
ni̍. Mɛ̍si̍a̍kī a̍ A̍bi̍dɔ̄ŋ, 

31a̍ Hɛ̄līka̍tī a̍ Lu̍i̍ho̍bī. 



522 

 

 
Kisi Bible Quick 

© 2013 Bible Society in Liberia. 
 

 
 

 

32O̍ ko̍ŋ kɔ̍ɔ̍lī, ma̍ sɔ̄lā vɛ̄lɛ̄ chi̍o̍o̍ŋ ŋ̄ ŋgāa̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ 
nda̍ŋ o̍ būŋgɛ̄i̍ yu̍ŋgu̍ Nāfi̍ta̍lī yo̍ ni᷄ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Kɛ̍dɛ̍sī o̍ lɛ̄ŋndē 
Kāli̍līle̍ŋ ni᷄ŋ. Wānāā sūlɛ̍i̍ ī hīālūŋ mā dīī wānā wa̍ chi̍e̍e̍ŋ nda̍ nyāānūŋ ndo̍ŋ ō 
pīlɛ̍ cho̍ Kɛ̍dɛ̍sī ni̍. O̍ ko̍ŋ kɔ̍ɔ̍lī, a̍ Hāmīmo̍tī Dɔ̍ɔ̄, a̍ Ka̍a̍tāŋ. 

33Mɛ̄ɛ̍ vēllāa̍ vēllē kpo̍u̍ mi̍ ku̍ndā Kɛ̄sīɔ̄na̍i̍tīi̍ya̍ sɔ̄lā chi̍o̍o̍ŋ tɔ̍ a̍ ŋ̄gāa̍, a̍ 
fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ. 

34Mi̍ ku̍ndā Mɛ̍lu̍a̍la̍i̍tīi̍ya̍a̍ fu̍la̍ o̍ yu̍ŋgu̍ Li̍va̍ī yo̍ ni᷄ŋ ndo̍ ā sɔ̄lā chi̍o̍o̍ŋ ŋ̄ hīɔ̍ɔ̍lu̍ a̍ 
fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgɛ̄i̍ yu̍ŋgu̍ Sɛ̍bu̍lɔ̄ŋ nde̍ ni᷄ŋ. 
Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Cho̍ki̍nīɛ̄m, a̍ Ka̍a̍tā, 

35a̍ Di̍mi̍nāā, a̍ Na̍ha̍lāl chi̍o̍o̍ŋ ŋ̄ hīɔ̍ɔ̍lu̍, chi̍e̍e̍ o̍ chi̍e̍e̍ a̍ fo̍nda̍ ba̍lu̍ ndu̍ le̍ chɔ̄lūa̍a̍ 
dīo̍la̍ŋ ndo̍. 

36O̍ ko̍ŋ kɔ̍ɔ̍lī, ma̍ sɔ̄lā chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ 
nda̍ŋ o̍ būŋgɛ̄i̍ yu̍ŋgu̍ Lūbɛ᷅ŋ nde̍ ni̍ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Bɛ̍sā, a̍ Cha̍ha̍sī, 

37a̍ Kɛ̍dɛ̍mɔ̍tī, a̍ Mɛ̄fa̍a̍tī. 

38Ma̍ sɔ̄lā vɛ̄lɛ̄ chi̍o̍o̍ŋ ŋ̄ hīɔ̍ɔ̍lu̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ 
būŋgɛ̄i̍ yu̍ŋgu̍ Ka̍a̍dī ve̍ ni᷄ŋ. Chi̍e̍e̍ŋ mu̍ŋ ŋ̍ cho̍ mu᷅ŋ ni̍. Lu̍a̍mɔ̍tī, o̍ būŋgɛ̄ī Ki̍li̍a̍a̍dī 
ve̍ ni᷄ŋ. Wānāā sūlɛ̍i̍ ī hīālūŋ mā dīī wānā wa̍ chi̍e̍e̍ŋ nda̍ nyāānūŋ ndo̍ŋ ō pīlɛ̍ cho̍ 
Lu̍a̍mɔ̍tī ni̍. O̍ ko̍ŋ kɔ̍ɔ̍lī, a̍ Ma̍ha̍nēm, 

39a̍ Hɛ̍si̍bɔ̄ŋ a̍ Cha̍sɛ̄ɛ̄. 

40Ku̍ndā Mɛ̍lu̍a̍la̍i̍tīi̍ya̍, yu̍ŋgu̍ Li̍va̍ī yo̍ ō tɔ̄ɔ̍ chi̍e̍e̍ŋ nda̍ sɔ̄la̍ wo̍ŋ ŋ̄ chō kpo̍u̍ kpo̍u̍ 
tɔ̍ a̍ ŋ̄ mūu̍ŋ. 

41Mɛ̄ɛ̍ dīōm pīlɛ̍ kpo̍u̍, mi̍ yu̍ŋgu̍la̍ I̍sɔ̄lūɛ̍i̍ya̍ la̍ ke᷅ yu̍ŋgu̍ Li̍va̍ī yo̍ chi̍o̍o̍ŋ be̍le̍-
hi̍ɔ̍ɔ̍lu̍ a̍ ŋ̄ ŋɔ̄ma̍a̍ a̍ fo̍ndāŋnda̍ ba̍lu̍ mu̍ŋ le̍ chɔ̄lūa̍a̍ dīo̍la̍ŋ nda̍ŋ o̍ būŋgāŋ nda̍ŋ 
ni᷄ŋ. 

42Chi̍e̍e̍ o̍ chi̍e̍e̍ a̍ fo̍ndāa̍ ō bālāā le̍ chɔ̄lūa̍a̍ dīo̍la̍ŋ. 

Mɛl̄ɛk̄a̍ tōsa̍ nyɛ ̄o̍ chu̍e̍l Is̍ɔl̄ūɛi̍y̍a̍ būŋgɛī ̍yo̍ 
43Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ I̍sɔ̄lūɛ̍i̍ya̍ lɛ̄ŋndē o̍ lɛ̄ŋndē o̍ chu̍e̍l fi̍nyāā ndāā ma̍māa̍ 
sīndɛ̄ būŋgɛ̄i̍ le̍ŋ le̍nde̍ kpɛ̍ kpɛ̍. O̍ ko̍ŋ, mi̍ I̍sɔ̄lūɛ̍i̍ya̍ ā chūā lɛ̄ŋndē lēŋ kpo̍u̍ ma̍ 
wā lo̍ŋ. 

44Mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ I̍sɔ̄lūɛ̍i̍ya̍ yām ya̍a̍mɔ̍ɔ̍wa̍a̍ ndāa̍ kpo̍u̍. Ya̍a̍mɔ̍ɔ̍wa̍a̍ 
ndāa̍ ō pīlɛ̍ bɛ̍ɛ̍ nɔ̍la̍ nda̍ yōmɔ̄ɔ̄ le̍. Mbo̍ kē I̍sɔ̄lūɛ̍i̍ya̍ kɔ̄l nyūlōo̍ o̍ lɛ̄ŋndē lēŋ ni᷄ŋ 
kpo̍u̍ mɛ̄ɛ̍ o̍ chu̍e̍l fi̍nyāā ndāā ma̍māa̍ sīndɛ̄ būŋgɛ̄i̍ yɛ̍. 

45Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l I̍sɔ̄lūɛ̍i̍ya̍ būŋgɛ̄i̍, mbo̍ tōsā kpo̍u̍, ō pīlɛ̍ bɛ̍ɛ̍ ō 
mɛ̄i̍ mbō kɛ̄ɛ̍ ndu̍ tōsā le̍. 

Chɔ̄ɔ̍sūāā 22 

Yu̍ŋgu̍la̍ ya̍a̍ la̍ŋ lā mīīŋgu̍ o̍ nda̍ lo̍ 
1Mɛ̄ɛ̍ wāŋnda̍ I̍sɔ̄lūɛ̄ī a̍ chi̍i̍ lɛ̄ŋnde̍ŋ Chɔ̍ɔ̍dāŋ le̍e̍lōo̍ bā pāa̍le̍ŋ lē dēl lo̍ le̍ŋ yōmɔ̄ɔ̍ 
kpo̍u̍, mi̍ Chɔ̄ɔ̍sūāā ve̍e̍lū ni̍ko̍ yu̍ŋgu̍ Lūbɛ᷅ŋ ndo̍ a̍ yu̍ŋgu̍ Ka̍a̍dī wo̍, a̍ yu̍ŋgu̍ 
Mānāa̍sē wo̍ Ku̍ndāa̍ pīlɔ̍ɔ̍. 

2Mbo̍ dīmūl nda̍ āā, “Lā chi̍i̍ nyɛ̄ bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Mūu̍sē o̍ di̍mu̍l nya̍ wo̍ 
tōsā. Ndu̍yɛ̍ vɛ̍lɛ̄ nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍ lā chīi̍ tōsā. 

3Nyɛ̄ o̍ nyɛ̄ Mɛ̄lɛ̄ka̍ nyāa̍ Ya̍a̍wɛ̄ɛ̄ o̍ di̍mu̍l nya̍ le̍ tōsāa̍ ō pīlɛ̍ bɛ̍ɛ̍ lā mɛ̄i̍ ndu̍ mī lā 
kɛ̄ɛ̍ ndu̍ tōsā le̍. Le̍ te̍le̍ŋ vi̍lɛ̄ī lā chō chāāŋāā nyāā I̍sɔ̄lūɛ̍i̍ya̍ mālāa̍ lā me᷄l nda̍ le̍. 

4Būŋgɛ̄ī Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ chu̍e̍l I̍sɔ̄lūɛ̍i̍ya̍ sīndɛ̄ māā ō chō nda̍ kɔ̄l nyūlōo̍ 
kē ve̍, mbo̍ pēēlū būŋgɛ̄ī kēŋ mbo̍ kē nda̍ kɔ̄l nyūlōo̍. Le̍la̍ŋ nya̍ lā mīīŋgu̍ ni̍ko̍ o̍ 
lɛ̄ŋndē nyāle̍ŋ ni᷄ŋ, lē Mūu̍sē, Mɛ̄lɛ̄ka̍ Ya̍a̍wɛ̄ɛ̄ bu̍ɛ̍ī ndɔ̄ɔ̍ o̍ ke̍ nya̍ Chɔ̍ɔ̍dāŋ le̍e̍lōo̍ 
le̍ŋ. 

5Kɛ̍ ndu̍yɛ̍, nyɛ̄ o̍ nyɛ̄ Mūu̍sē o̍ di̍mu̍l nya̍ le̍ tōsāa̍, lā pu̍ɛ̍ɛ̍nu᷄ŋ le̍ ndu̍ tōsāa̍ le̍. Mbo̍ 
dīmūl nya̍ āā, ‘Lā kāāla̍ Mɛ̍lɛ̄ka̍ nyāa̍ Ya̍a̍wɛ̄ɛ̄ mī lā tōsa̍ nyɛ̄ o̍ di̍mu̍l nya̍ wo̍, ndu̍yɛ̍ 
mī lā chu̍a̍ sāwāla̍ ndɔ̄la̍ŋ. Lā sāāŋgi̍a̍l ndu̍ a̍ kɔ̄ltā nyāla̍ŋ kpo̍u̍, a̍ yēēma̍ŋ nya̍ŋ’ ” 

6-8Kɛ̍ lɔ̍ɔ̍pa̍ mi̍ yu̍ŋgu̍la̍ŋ ndāŋ lā māl le̍ kɔ̄la̍ŋ o̍ lɛ̄ŋndē ndāle̍ŋ ni᷄ŋ, mi̍ Chɔ̄ɔ̍sūāā 
du̍a̍ū nda̍ sa̍lā. Mbo̍ dīmī āā, “Mbɔ̄ māa̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍o̍u̍ la̍chi̍ a̍ nya̍ sa̍lāa̍ 
dɔ̄wɔ̄ɔ̍ fɔ̍. Lā chō mīīŋgōo̍ o̍ lɛ̄ŋndē nyāle̍ŋ ni᷄ŋ a̍ nyɔ̄ɔ̍ŋ ta̍u̍. Lā chō kɔ̄la̍ŋ a̍ chɔ̄lūa̍a̍ 
a̍ ka̍ni̍ŋ hu̍mbo̍ŋ, a̍ ko̍o̍līi̍yo̍ŋ, a̍ chīli̍ŋu̍ŋ būlɔ᷄ŋsīi̍ wo̍ŋ a̍ chīli̍ŋu̍ŋ yɔ̍ŋa᷄ŋ, a̍ nyɛ̄ 
chūɛ̄ɛ̄na᷄ŋndo̍ ta̍u̍. Lā kɔ̍ pi̍ɔ̍ū nyɛ̄m nya̍ bīu̍ mu̍ŋ ya̍a̍mɔ̍ɔ̍wa̍a̍ nyāa̍ o̍ bā wo̍ŋ nya̍ 
pi̍la̍ tɛ̄ɛ̄ŋ.” O̍ ko̍ŋ kɔ̍ɔ̍lī, ma̍ māl le̍ kɔ̄la̍ŋ o̍ lɛ̄ŋndē ndāle̍ŋ ni̍ŋ. Yu̍ŋgu̍ Mānāa̍sē wo̍ 
ō wa̍ ō pīɔ̄ūwa᷅ŋ tɛ̍ɛ̄ŋ ku̍ndāla̍ŋ lā tīɔ̍ɔ̍ŋ. Mūu̍sē ndu̍ o̍o̍ ke᷅ ni᷅ŋ ku̍ndāa̍ pīlɔ̍ɔ̍ 
lɛ̄ŋnde̍ŋ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋ ndo̍ o̍ tāndā Ba̍a̍sīāŋndo̍ ni᷄ŋ. Mi̍ 
Chɔ̄ɔ̍sūāā ke᷅ ku̍ndā tɔ̄ɔ̍ pīlɔ̍ɔ̍ lɛ̄ŋnde̍ŋ Chɔ̍ɔ̍dāŋ kūmbōo̍ pīlɔ̍ɔ̍ bā pāa̍le̍ŋ lē dēl lo̍, 
yu̍ŋgu̍la̍ I̍sɔ̄lūɛ̍i̍ya̍ lā pīlɛ̍ la̍ŋ tɛ̄ɛ̄ŋ. 

9Mi̍ yu̍ŋgu̍la̍ŋ ndāŋ Lūbɛ᷅ŋ, a̍ Ka̍a̍dī, ā Mānāa̍sē ku̍ndāa̍ pīlɔ̍ɔ̍ mɛ̄ī I̍sɔ̄lūɛ̍i̍ya̍a̍ tu̍a̍a̍ 
Si̍lɔ̄ɔ̄ chi̍e̍e̍ o̍ lɛ̄ŋndē Ke̍nāŋnde̍ŋ ni᷄ŋ ma̍ mīīŋgū o̍ lɛ̄ŋndē ndāle̍ŋ ni᷄ŋ Ki̍li̍a̍a̍dī. 
Lɛ̄ŋndē Mūu̍sē ke̍ nda̍ Chɔ̍ɔ̍dāŋ le̍e̍lōo̍ le̍ŋ le̍ cho̍ le᷅ŋ ni̍. Lɛ̄ŋndē lēŋ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l Mūu̍sē ni̍ māā ō ke̍ nda̍. 

Ā tāŋgu̍l ma̍āŋndo̍ Chɔɔ̍d̍āŋ ik̍ɛi̍ ̍
10Mɛ̄ɛ̍ yu̍ŋgu̍ Lūbɛ᷅ŋ ndo̍ a̍ yu̍ŋgu̍ Ka̍a̍dī wo̍ a̍ yu̍ŋgu̍ Mānāa̍sē wo̍ bā pāa̍le̍ŋ lē dēl 
lo̍ ā wa̍ mīīŋgōo̍ ma̍ fūūlūū Kɛ̄līlɔ̍tī, Chɔ̍ɔ̍dāŋ nda̍ŋ īkɛ̄i̍, ma̍ tāŋgūl ma̍āŋ kɛ̄ndɛ̄ 
bɛ̄ndōo̍ lo̍ŋ lɔ̍ɔ̍pa̍ ma̍ tāŋ. 

11O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ tu̍ɛ̍ī māā yu̍ŋgu̍la̍ ya̍a̍la̍ŋ ndāŋ lā tāŋgu̍l 
ma̍āŋndo̍ Kɛ̄līlɔ̍tī chi̍e̍e̍ o̍ Pīo̍o̍ Chɔ̍ɔ̍dāŋ i̍kɛ̍i̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ. 

12Mɛ̄ɛ̍ wāŋnda̍ I̍sɔ̄lūɛ̄ī a̍ tu̍e̍ī le̍nde̍, nda̍ kpo̍u̍ ma̍ chūūŋgi̍āŋ na̍a̍ pi᷅lɛ̍ Si̍lɔ̄ɔ̄ lo̍ŋ ma̍ 
kɛ̄ɛ̄sīāā le̍ kɔ̄la̍ŋ sɔ̍ŋgɔ̄ɔ̍ a̍ nda̍. 

13-14O̍ ko̍ŋ kɔ̍ɔ̍lī, ma̍ hɛ̄lī wāŋnda̍ ā ti᷄ŋ le̍ nda̍ vīōmɔ̄ɔ̍ māā hɔ̄ltē ndā nāa̍ yu̍ŋgu̍la̍ŋ 
ndāŋ chu̍a̍. Ma̍ hɛ̄lī Fīni̍ha̍a̍sī, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, Ɛ̄li̍a̍a̍sā po̍ ndɔ̄ɔ̍, 
lātu̍lu̍ a̍ wāŋ bānāā kɔ̄l kālu̍a̍a̍ ŋ̄wāŋ tɔ̍ o̍ yu̍ŋgu̍la̍ tɔ̍la̍ŋ tɛ̄ɛ̄ŋ, yu̍ŋgu̍ o̍ yu̍ŋgu̍ wānā 
pi᷅lɛ̍. Ndu̍yɛ̍ ŋ̄wāŋ tɔ̍ wa̍ ha̍ā, nda̍ wa̍ yu̍ŋgu̍la̍ ndāla̍ yɛ̍ yɛ̍la̍ŋ bōlle̍ ni̍. Ma̍ vīām nda̍ 
o̍ lɛ̄ŋndē Ki̍li̍a̍a̍dīle̍ŋ ni᷄ŋ o̍ yu̍ŋgu̍la̍ ya̍a̍la̍ŋ ndāŋ ndo̍. 

15O̍ ko̍ŋ, ma̍ kūā nāa̍ yu̍ŋgu̍la̍ ya̍a̍la̍ŋ ndāŋ chūā o̍ lɛ̄ŋndē Ki̍li̍a̍a̍dīle̍ŋ ni᷄ŋ. 

16Mɛ̄ɛ̍ nda̍ fūūlu̍u̍, ma̍ dōo̍ŋ nda̍ ko̍na̍ āā, “Mɛ̄lɛ̄ka̍ Ya̍a̍wɛ̄ɛ̄ wānāā ndūa̍a̍ kpo̍u̍ nda̍ 
ve᷅m na̍a̍ nāa̍ nya̍ chūā ni̍ māā hɔ̄ltē ndā. Ā dīmi̍ māā na̍a̍ ŋ̄ nyūna̍ nya̍ āā, ‘Le̍ yɛ̄ɛ̍nɛ̍ 
nya̍ tōsa̍ yɛ̄ sūɛ̍i̍ wɔ̍ɔ̍ŋ ī wāā nu̍a̍ā a̍ Mɛ̄lɛ̄ka̍ I̍sɔ̄lūɛ̍i̍ya̍ pīɛ̄īyo̍? La̍ vɛ᷅ Mɛ̄lɛ̄ka̍ Ya̍a̍wɛ̄ɛ̍ 
mālɔ̄ɔ̍ mi̍ lā tāŋgūl ma̍āŋ chēle̍ŋ le̍ nya̍ pi̍la̍? 

17Lā lōōnu̍ŋ ndɔ̍ yɔ᷅ŋ wɔ̄ɔ̍ŋ bɛ̄ndū na̍a̍ ŋ̄ to̍sa̍ a̍ Mɛ̄lɛ̄ka̍ Ya̍a̍wɛ̄ɛ̄ bōōndi̍i̍ na̍a̍ ŋ̄ wa̍ 
o̍ lɛ̄ŋndē Pi̍ɔ̍ɔ̄le̍ŋ ni᷄ŋ ndo̍. Le̍ yɔ̄ŋ wɔ̄ɔ̍ŋ kōŋ, mi̍ Mɛ̄lɛ̄ka̍ tūsī na̍a̍ dɛ̍nɛ̍ pa̍lāa̍ chōo̍, 
mbo̍ tūsī na̍a̍ nāāla̍ŋ chōo̍ mi̍ lā dīū wāŋnda̍ ta̍u̍ ta̍u̍. Ndu̍yɛ̍ pāa̍le̍ hāūle᷅ŋ bɛ̍ɛ̍ ŋ̄ 
chō wɔ̄ o̍ dɛ̍nɛ̍ pa̍lāā kōŋ ni᷄ŋ. Bāā ko̍ŋ cho̍ wɔ̍ le̍tu̍u̍ le̍, mɛ̄ɛ̍ mī lā chɔ̄ɔ̄lu̍ ō chēle̍ŋ? 

18Kīɔ̍ɔ̍ nya̍ chō ni᷅ŋ Mɛ̄lɛ̄ka̍ Ya̍a̍wɛ̄ɛ̄ nu̍a̍ā ni̍? Kɛ̍ ndu̍yɛ̍, tē lā kɛ̄ɛ̍ ndu̍ pɛ̍, ō chō 
sīɔ̄dīi̍ tu̍mbe̍ dɔ̍ɔ̍nɔ᷄ŋ a̍ I̍sɔ̄lūɛ̍i̍ya̍ kpo̍u̍. 

19Tē ō wa̍ pɛ̍ māā lɛ̄ŋndē nyāle̍ŋ lē dīndu̍ Mɛ̍lɛ̄ka̍ o̍ hɔ̄l le̍ ndu̍ sōōlūū lēni᷄ŋ te̍, mɛ̄ɛ̍ 
lā ta̍ŋ le̍e̍lōo̍ o̍ lɛ̄ŋndē nāāle̍ŋ ni᷄ŋ na̍nu᷄ŋ nāa̍ Mɛ̄lɛ̄ka̍ Ya̍a̍wɛ̄ɛ̄ Tɛ̍ndīi̍ cho̍ le̍ ndu̍ 
sōōlūū wo̍ ō chō ō tāŋgūlāā wa̍. Lā ta̍ŋ o̍ lɛ̄ŋndē nāāle̍ŋ ni᷄ŋ na̍nu᷄ŋ mī ŋ̄ nūe̍l nya̍ 
fo̍ndāa̍ mī ŋ̄ wa᷅ŋ na̍nu᷄ŋ na̍a̍ nya̍ā. Yɔ̄ŋi̍ nya̍ kɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ mī lā tōsa̍ mī ŋ̄ 
sīmnu̍ŋ wa̍nāā yɔ̄ŋ wɔ̄ɔ̍ŋ ndu̍ o̍ hɔ̄l yɛ̍, mɛ̄ɛ̍ lā ta᷄ŋ le̍e̍lōo̍ na̍nu᷄ŋ. Lā ta̍ŋgūl lɛ̄ ma̍āŋ 
chēle̍ŋ o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ kɔ̄ɔ̄lī le̍. 

20Nya̍ pi̍la̍ lā lōōnūŋ a̍ nyɛ̍ yɔ̍nu̍ŋ a̍ E̍kāŋ, po᷄ Sɛ̍lūāā wo̍ wo̍. Bōōndi̍i̍ Mɛ̄lɛ̄ka̍ 
Ya̍a̍wɛ̄ɛ̄ di̍mi̍ le̍ nyɛ̄m na̍a̍ ŋ̍ nɔ̍ le̍ tɛ̄ɛ̄mbūūwo̍ wo̍ŋ tɛ̄ɛ̄mbūūwo̍ kpo̍u̍ wo̍ŋ ndo̍, 
mi̍ E̍kāŋ so̍lī Mɛ̄lɛ̄ka̍ dīōm. O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ dūāūnu᷄ŋ tu̍mbe̍ a̍ I̍sɔ̄lūɛ̍i̍ya̍ 
kpo̍u̍ mbo̍ tūsī na̍a̍ dɛ̍nɛ̍ pa̍lāa̍ chōo̍. Mi̍ E̍kāŋ sɔ̍lā pīɔ̍mndo̍ le̍ yɔ̄ŋ wɔ̄ɔ̍ŋ o̍ to̍sa̍ 
ko̍ŋ ndo̍. Kɛ̍ ō fūla̍ o̍ ndu̍ kɔ̍ɔ̍lī, mi̍ wānāā chēle̍ŋ ā sɔ̄lā pīɔ̍mndo̍ le̍ nyɛ̄ o̍ to̍sa̍ ko̍ŋ 
ndo̍.’ ” 

21O̍ ko̍ŋ kɔ̍ɔ̍lī, mi̍ wāŋnda̍ o̍ yu̍ŋgu̍ Lūbɛ᷅ŋ ndo̍ ni᷄ŋ a̍ yu̍ŋgu̍ Ka̍a̍dī wo̍, a̍ yu̍ŋgu̍ 
Mānāa̍sē wo̍ bā pāa̍le̍ŋ lē dēl lo̍ ā dīmūl wānāā nda̍ vēm ka̍ŋ nda̍ āā, 

22-23“Ŋ̄ mēna᷄ŋ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ hi̍o̍ū kpo̍u̍ wo̍ lo̍ māā ŋ̄ tēŋgu̍l ma̍āŋndo̍ 
ho̍ō le̍ ndu̍ Ma̍sānɔ̄ɔ̍ Mɛ̄lɛ̄ka̍ kɛ̄ɛ̄ le̍. Tē le̍ ndu̍ kīɔ̍ɔ̍ na̍a̍ ŋ̄ tāŋgu̍l ndu̍ ni̍ mɛ̄ɛ̍ wāŋnda̍ 
I̍sɔ̄lūɛ̄ī a̍ di̍u̍ na̍a̍ pāa̍le̍ hāūle᷅ŋ. Mɛ̄lɛ̄ka̍ ndu̍ si̍nā māā ō cho̍ le̍ ndu̍ kɛ̄ɛ̄ le̍ na̍a̍ ŋ̄ 
tāŋgu̍l ma̍āŋndo̍ ho̍ō le̍. Ndu̍yɛ̍ nya̍ I̍sɔ̄lūɛ̍i̍ya̍ bɛ̍ɛ̍ ŋ̄ yēēma̍ nya̍ mī lā sīna̍ māā ŋ̄ 
tēŋgu̍l ma̍āŋndo̍ ho̍ō le̍ sa̍lā o̍ sa̍lā sōlī lēchōo̍ le̍. Mɛ̄lɛ̄ka̍ tūsi̍ na̍a̍ nyɛ̄ pālāa̍ chōo̍, 
tē le̍ ndu̍ kīɔ̍ɔ̍ na̍a̍ ŋ̄ tāŋgu̍l ma̍āŋndo̍ ho̍ō ni̍. 

24-25Ō cho̍ le̍ ke̍ŋ te̍ na̍a̍ ŋ̄ tāŋgu̍l ndu̍ le̍. Ŋ̄ tāŋgu̍l mātāŋgūlāā ma̍āŋndo̍ ho̍ō le̍ 
chɔ̄mndo̍ māā ŋ̄ kāāla̍ Māsānɔ̄ɔ̍ Mɛ̄lɛ̄ka̍. Ndu̍yɛ̍ ŋ̄ hɛ̄na̍ŋ mī chūāā nyāa̍ ā hu᷄ŋ 

di̍mūl fɛ̍ɛ̍ŋ chu̍a̍ā nāa̍ māā chūāā nāa̍ ā nɔ̍ mā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ le̍ le̍. Ŋ̄ yēēma̍ mā hu᷄ŋ di̍mūl chūāā nāa̍ māā Mɛ̄lɛ̄ka̍ hāndu̍ nda̍ Chɔ̍ɔ̍dāŋ 
nda̍ŋ māā pɛ̄ŋgu̍la̍ŋ nda̍ tɛ̄ɛ̄ŋ nda̍ chūāā nāa̍ yu̍ŋgu̍ Lūbɛ᷅ŋ ndo̍ a̍ yu̍ŋgu̍ Ka̍a̍dī wo̍, 
le̍la̍ŋ chūāā nāa̍ nɔ̍ mā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄ le̍ le̍. Tē ke̍ŋ i̍ yɔ̍nu̍ŋ pɛ̍, mɛ̄ɛ̍ ā 
kūūna̍ chūāā nāa̍ Mɛ̄lɛ̄ka̍ sōōlūū. 

26Mɛ̄ɛ̍ le̍ sa̍bōo̍ ho̍ō na̍a̍ ŋ̄ tāŋgu̍l ma̍āŋndo̍ ho̍ō ni̍ kɛ̍ ō cho̍ le̍ sa̍lā o̍ sa̍lā sōlī lēchōo̍ 
ɔ̄ɔ̄ le̍ kē yɔ̄ŋgū lēcho̍ō le̍ na̍a̍ ŋ̄ tāŋgu̍l ndu̍ le̍. 

27Ŋ̄ tāŋgu̍l ndu̍ mātāŋgūlāā le̍ wāa̍ māā tāāmāsi̍ māā le̍ wānāā nāa̍, a̍ wānāā nyāa̍ 
a̍ chūāā nāā ma̍māa̍ vēllāa̍ vēllē. Ŋ̄ yēēma̍ mā sīna̍ māā na̍a̍ bɛ̍ɛ̍ tɛ̍ndi̍i̍ cho̍ le̍ 
Mɛ̍lɛ̄ka̍ Ya̍a̍wɛ̄ɛ̍ sōōlūūwo̍ mbo̍ wā o̍ lɛ̄ŋndē nyāle̍ŋ ni᷄ŋ na̍nu᷄ŋ ndo̍, o̍ tɛ̍ndi̍i̍ ko̍ŋ 
sōndōo̍ na̍a̍ ŋ̄ sōōlūū Mɛ̍lɛ̄ka̍ Ya̍a̍wɛ̄ɛ̄ ni̍. Ndu̍yɛ̍ mā sīna̍ māā sa̍lālā na̍a̍ ŋ̄ lūām 
nda̍ŋ ni̍ a̍ nyɛ̄m na̍a̍ ŋ̄ chūū Mɛ̍lɛ̄ka̍ wo̍ŋ, lo̍ŋ na̍a̍ ŋ̄ kūā a̍ la̍ŋ ni̍. Ko̍ŋ to̍sā ni̍ chūāā 
nyāā ma̍māa̍ ā di̍mūl lɛ̍ chūāā nāā ma̍māa̍ fɛ̍ɛ̍ŋ māā chūāā nāa̍ ā cho̍ o̍ ku̍nda̍ 
wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ chōo̍ le̍ ni̍. 

28Ndu̍yɛ̍ mi̍ ŋ̄ yīya᷄ŋ māā ā yɔ̍ŋ ni᷅ŋ bɛ̍ɛ̍ fɛ̍ɛ̍ŋ mī chūāā nyāā ma̍māa̍ ā hu᷄ŋ di̍mī ī 
wāā le̍nde̍, chūāā nāā ma̍māa̍ ā nɔ̄lā mā dīmu̍l nda̍ āā, ‘Lā tōfa̍ wɔ̍ ma̍āŋ fi̍nyāā 
nāā ma̍māa̍ ā tāŋgu̍llo̍. Mɛ̄ɛ̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ ō chō yɛ̍ ko̍ ndu̍ bɛ̍ɛ̍ cho̍ ni̍. 
Ō cho̍ le̍ sa̍lā o̍ sālā sōlī lēcho̍ō le̍ nda̍ tāŋgu̍l ndu̍ le̍. Ā tāŋgu̍l ndu̍ mātāŋgūlāā le̍ 
mbō wa̍ na̍a̍ tɛ̄ɛ̄ŋ na̍a̍ nya̍ā māā tāāmāsi̍.’ 

29Mbɔ̄ ke̍ŋ kɔ̍ŋ po̍lo̍ŋ. Ŋ̄ kɛ̍ɛ̄ Mɛ̍lɛ̄ka̍ Ya̍a̍wɛ̄ɛ̄ le̍. Ŋ̄ fe̍ēŋ ndu̍ kɔ̄ɔ̄lī, mī ŋ̄ tāŋgu̍l ma̍āŋ 
chēle̍ŋ le̍ sa̍lā o̍ sa̍lā sōlī lēchōo̍ le̍. Tɛ̍ndɛ̄i̍ cho̍ le̍ Mɛ̄lɛ̄ka̍ nāa̍ Ya̍a̍wɛ̄ɛ̍ sōōlūūwo̍ 
wo̍, ō fūla̍ o̍ ma̍āŋ cho̍ o̍ tɛ̍ndi̍i̍ ko̍ŋ sōndōo̍ wo̍ kɔ̄ɔ̄lī, ŋ̄ te̍ŋgūl lɛ̍ ma̍āŋ chēle̍ŋ 
kpo̍so̍ŋ le̍ sa̍lā o̍ sālā sōlī lēchōo̍ le̍.” 

30Mɛ̄ɛ̍ Fi̍ni̍ha̍a̍sī, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, a̍ wāŋ bānāā ŋ̄wāŋ tɔ̍ wa̍ nda̍ 
hɛ̄li̍ o̍ yu̍ŋgu̍la̍ tɔ̍la̍ŋ tɛ̄ɛ̄ŋ nda̍, a̍ wa̍ yu̍ŋgu̍la̍ ndāla̍ŋ bōlle̍ wa̍ ā tūēī nyɛ̄ yu̍ŋgu̍la̍ 
ya̍a̍la̍ŋ ndāŋ lā dīmu̍l nda̍ wo̍, ma̍ hīnī kɔ̄l ta̍u̍ a̍ nyɛ̄ nda̍ dīmi̍ wo̍. 

31Mi̍ Fi̍ni̍ha̍a̍sī po̍ Ɛ̄li̍a̍a̍sā wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ō dīmūl nda̍ āā, “Ŋ̄ sīna̍ 
ni᷅ŋ kpe̍e̍kpe̍i̍ māā Mɛ̄lɛ̄ka̍ Ya̍a̍wɛ̄ɛ̄ cho̍ na̍a̍ kɔ̄ɔ̄lī. Ŋ̄ sīna̍ ni᷅ŋ māā ō cho̍ kɛ̍ɛ̄ le̍ nya̍ 
kɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ le̍. Lā pīŋi̍ yōōmūlā wāŋnda̍ I̍sɔ̄lūɛ̄ī. Mɛ̄lɛ̄ka̍ Ya̍a̍wɛ̄ɛ̄ tu̍sī lɛ̍ 
na̍a̍ nyɛ̄ pālāā chōo̍ le̍.” 

32O̍ ko̍ŋ kɔ̍ɔ̍lī, mi̍ Fi̍ni̍ha̍a̍sī, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ a̍ wāŋ bānāā o̍ ku̍ɛ̄ 
kɔ̄ɔ̄lī wa̍ ā māl Ki̍li̍a̍a̍dī, nāa̍ nda̍ wa̍ ā bɔ̄ɔ̄ŋi̍āŋ a̍ yu̍ŋgu̍la̍ ya̍a̍la̍ŋ nda̍ŋ nda̍ ma̍ 
mīīŋgū o̍ lɛ̄ŋndē Ke̍nāŋnde̍ŋ ni᷄ŋ ma̍ kɔ̍ do̍o̍ŋ wa̍nāa̍ ve᷅m nda̍ wa̍ ko̍na̍. 

33Ndu̍yɛ̍ mɛ̄ɛ̍ wāŋnda̍ I̍sɔ̄lūɛ̄ī a̍ tu̍e̍ī ko̍na̍ nda̍ dɔ̄ɔ̍ŋ ndo̍, ma̍ hīnī kɔ̄l. Ma̍ sāŋgālā 
Mɛ̄lɛ̄ka̍ le̍ nyɛ᷄ yɔ̍nu̍ŋ ndo̍. O̍ ko̍ŋ kɔ̍ɔ̍lī, kɛ̄ɛ̄sīāā nda̍ a̍a̍ kɛ̍ɛ̍si̍a̍a̍ le̍ kɔ̄la̍ŋ sɔ̍ŋgɔ̍ɔ̍ a̍ 
yu̍ŋgu̍la̍ ya̍a̍la̍ŋ ndāŋ mā tɛ̄ɛ̄mbu̍u̍ lɛ̄ŋndē ndāle̍ŋ kpo̍u̍ wo̍, ā dīmi̍ lɛ̍ a̍ ndi̍ o̍kɔ̄ɔ̄ 
le̍. 

34O̍ ko̍ŋ, mi̍ wāŋnda̍ o̍ yu̍ŋgu̍ Lūbɛ᷅ŋ ndo̍ ni᷄ŋ a̍ yu̍ŋgu̍ Ka̍a̍dī wo̍ ā kē ma̍āŋ kōŋ 
dīōla̍ŋ āā, tāāmāsi̍o̍o̍. Kāni̍ fo̍ndōle̍ ma̍ dīmī āā, “Ma̍āŋndo̍ ho̍ō ō chō māchūāā 
na̍a̍ tɛ̄ɛ̄ŋ māā tāāmāsi̍ le̍ chɔ̄mndo̍ māā Mɛ̄lɛ̄ka̍ Ya̍a̍wɛ̄ɛ̄ cho̍ Mɛ̄lɛ̄ka̍ ni̍.” 

Chɔ̄ɔ̍sūāā 23 

Dīōmndā chōŋga᷄ŋnda̍ Chɔɔ̄s̍ūāā dim̍u̍l Is̍ɔl̄ūɛi̍y̍a̍ la̍ŋ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ndā wāŋnda̍ I̍sɔ̄lūɛ̍i̍ ya̍a̍mɔ̍ɔ̍wa̍a̍ ndāa̍ tɛ̄ɛ̄ŋ 
mbo̍ kūā a̍ wɔ̄sīlā fāŋgā. Mi̍ Chɔ̄ɔ̍sūāā yu̍wā ku̍ndɛ̄ɛ̄ bɛ̄ndū. 

2O̍ ko̍ŋ, mi̍ Chɔ̄ɔ̍sūāā ve̍e̍lū I̍sɔ̄lūɛ̍i̍ya̍ kpo̍u̍ a̍ lāŋgba̍ā ndāā ka᷅lla̍ a̍ bōlīī lāyu̍ŋgu̍e̍i̍ 
a̍ wānāa̍ kɔ̍ɔ̍sā a̍ wāŋnda̍ wa̍, a̍ wānāa̍ cho̍ pūa̍a̍ chɔ̄ūwa̍ bōlle̍ wa̍. Mbo̍ lō o̍ ko̍ŋ 
mbo̍ dīmūl nda̍ āā, “I̍ yu̍wa̍ ni᷅ŋ bɔ̄ɔ̍. 

3Nya̍ pi̍la̍ lā chē pɛ̍ɛ̍ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, ō na̍a̍ ŋ̄ pīɛ̄īyo̍ ō tōsa̍ a̍ ya̍a̍mɔ̍ɔ̍wa̍a̍ nāa̍ 
le̍ sa̍bū nāa̍ yɛ̍. Mɛ̄lɛ̄ka̍ Ya̍a̍wɛ̄ɛ̄, ō na̍a̍ ŋ̄ pīɛ̄īyo̍ ndu̍ pi̍la̍ kpe̍e̍kpe̍i̍ wa̍ sɔ̍ŋgɔ̄ɔ̍ a̍ 
ya̍a̍mɔ̍ɔ̍wa̍a̍ nāa̍ le̍ na̍a̍ ni̍. 

4I̍ chi̍i̍ yu̍ŋgu̍la̍ nyāla̍ŋ lɛ̄ŋnde̍ŋ kpo̍u̍ ke᷅, chɔ̍ŋ o̍ Pīo̍o̍ Chɔ̍ɔ̍dāŋ le̍e̍lōo̍ bā pāa̍le̍ŋ lē 
chāŋ ndo̍ mbo̍ kūā o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā bā pāa̍le̍ŋ lē dēl lo̍. Wānāā 
na̍a̍ ŋ̄ yēm ni᷅ŋ nda̍ lɛ̄ŋndē ndāle̍ŋ ni̍ a̍ wānāā na̍a̍ ŋ̄ yi᷄m ndɔ̍ le̍ wa̍ lɛ̄ŋndē ndāle̍ŋ, 
kpo̍u̍ I̍ chi̍i̍ nya̍ kē. 

5Mɛ̄lɛ̄ka̍ Ya̍a̍wɛ̄ɛ̄, ō na̍a̍ ŋ̄ pīɛ̄īyo̍ chō ya̍a̍mɔ̍ɔ̍wa̍a̍ nāa̍ cho̍ wɔ̄ o̍ lɛ̄ŋnde̍ŋ nde᷅ŋ ni᷄ŋ 
nda̍ tōūwɔ̄ɔ̄ nya̍ lāchī. Tē lā wa̍ fūūlūūwo̍ nda̍ īkɛ̄i̍ pɛ̍, ndu̍ pi̍la̍ cho̍ nda̍ nyīndɔ̄ɔ̄ 
nya̍ lāchī mī lā chūa̍ lɛ̄ŋndē ndāle̍ŋ mɛ̄ɛ̍ o̍ chu̍e̍l nya̍ būŋgɛ̄i̍ yɛ̍. 

6Le̍la̍ŋ nyɛ̄ o̍ nyɛ̍ cho̍ ō pōōnyīāā o̍ yāu̍ lāsāwa̍ Mūu̍sē wo̍ ni᷄ŋ lā pu̍ɛ̍ɛ̍ŋ le̍ ndu̍ 
tōsāa̍ le̍. Ō pīlɛ̍ bɛ̍ɛ̍ lā fa̍ŋā lēchōo̍ mī lā kɛ̄ɛ̍ ndu̍ tōsā le̍ 

7Lā ke᷅ŋna᷅ŋ ŋ̍la̍a̍ndū nya̍ wānāa̍ lo̍ ha̍ā nya̍ tɛ̄ɛ̄ŋ nda̍ le̍. Lā pi̍āl mɛ̄lɛ̄ka̍a̍ ndāa̍ lādīō 
nya̍ tɛ̄ɛ̄ŋ te̍. Lā ti̍a̍ŋnu᷄ŋ o̍ nda̍ le̍. Lā sa̍a̍ŋgīāl mɛ̄lɛ̄ka̍a̍ ndāa̍ le̍. Lā so̍o̍lūū nda̍ le̍. 

8Lā nɔ̄ mī lā hīōū lāchī a̍ Mɛ̄lɛ̄ka̍ Ya̍a̍wɛ̄ɛ̍ sāāŋgīāllo̍ mī lā bīī sūɛ̍i̍ ndūɛ̍i̍ kpi̍ŋ māā 
pāāndū. 

9Kāni̍ fu̍u̍le̍ lɛ̄ŋīī ndi̍ i̍i̍ nɔ̍ tɔ̍ɔ̍ mi̍ ndi̍ i̍i̍ nɔ᷅ kpāāyāa̍ ve̍ ī wa̍ na̍a̍ lāchī kɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ tu̍a̍ū nda̍. Ndu̍yɛ̍ kɔ̍ bīya᷅ŋ a̍ te̍le̍ŋndo̍ ho̍ō ya̍a̍mɔ̍ɔ̍wa̍a̍ nāa̍ ō pīlɛ̍ bɛ̍ɛ̍ 
nɔ̍la̍ wɔ̍ na̍a̍ yōmɔ̄ɔ̄ le̍. 

10Wānā pi᷅lɛ̍ kpe̍ nya̍ tɛ̄ɛ̄ŋ ō nɔ̄lā mbō sɔ̄ŋga̍ a̍ ya̍a̍mɔ̍ɔ̍wa̍a̍ nāa̍ wāa̍ ō pīlɛ̍ (1,000) 
mbō yēm nda̍. Kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄ ō nya̍ pīɛ̄īyo̍ ndu̍ pi̍la̍ cho̍ sɔ̍ŋgɔ̄ɔ̍ le̍ 
sa̍bū nyāa̍ ni̍, mɛ̄ɛ̍ o̍ chu̍e̍l nya̍ sīndɛ̄ būŋgɛ̄i̍ yɛ̍. 

11Le̍la̍ŋ lā mānda̍ŋ yɔ̄ŋi̍ nya̍ pūɛ̍ɛ̍ŋ le̍ Mɛ̄lɛ̄ka̍ Ya̍a̍wɛ̄ɛ̄, o̍ na̍a̍ ŋ̄ pīɛ̄īyo̍ kāālāa̍. 

12Lā na̍āŋa᷅ŋ a̍ wānāā tūa̍a̍ lo̍ ha̍ā o̍ lɛ̄ŋnde̍ŋ nde᷅ŋ ni᷄ŋ nya̍ tɛ̄ɛ̄ŋ nda̍ le̍. Lā ke᷅ŋna᷅ŋ 
ŋ̍la̍a̍ndū nya̍ nda̍ā vēllāa̍ vēllē le̍. 

13Tē lā chu̍e̍ si̍lā kōŋ te̍ mɛ̄ɛ̍ lā nɔ̍ ni̍ko̍ o̍ lākɔ̄l māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ hi̍o̍u̍wɔ̄ɔ̄ 
lāchī a̍ ya̍a̍mɔ̍ɔ̍wa̍a̍ nyāa̍ ha̍ā tōūwɔ̄ɔ̍ nya̍ lāchi̍ le̍. Ndu̍yɛ̍ tē ke̍ŋ i̍ yɔ̍nu̍ŋ pɛ̍, 
wāŋnda̍ ha̍ā ā wā ni̍ŋ nya̍ tɛ̄ɛ̄ŋ le̍ nya̍ nyɛ̄ pālāa̍ tūsīo̍o̍ chōo̍ mɛ̄ɛ̍ nda̍ yēŋ nu̍a̍ā 
vīsīo̍o̍ yāŋɔ̄ɔ̄le̍ŋ yɛ̍, mɛ̄ɛ̍ kpa̍kpa̍le̍ŋ lē wā nu̍a̍ā vīsīo̍o̍ lāchī yɛ̍. Mɛ̄ɛ̍ nda̍ wā nu̍a̍ā 
wāŋndo̍ kɔ̄ɔ̍ lɔ̄ɔ̍ a̍ sīōŋnde̍ŋ mī nyɔ̄ɔ̍ wa̍ ndu̍ nɛ̄īyo̍ yɛ̍, le̍nde̍ nda̍ wā ni̍ŋ nya̍ mɔ̍nɛ̍i̍ 
lūēīyo̍ ni̍. Mɛ̄ɛ̍ yūɛ̍i̍ ī hūāū nu̍a̍ā wāŋndo̍ hɔ̄lte̍ŋ mī nyɔ̄ɔ̍ wa̍ ndu̍ nɛ̄īyo̍ yɛ̍, le̍nde̍ 
nda̍ wā ni̍ŋ nya̍ sāŋgāa̍ tūsīo̍o̍ chōo̍ ni̍. Ā lō ni̍ŋ nya̍ nyɛ̄ pālāa̍ tūsīo̍o̍ chōo̍ ha̍a̍a̍ 
mī lā chūu̍ kpo̍u̍, wānā pi᷅lɛ̍ bɛ̍ɛ̍ lo᷅ o̍ lɛ̄ŋndē kɛ̄ndɛ̄lē Mɛ̄lɛ̄ka̍ Ya̍a̍wɛ̄ɛ̄, ō nya̍ pīɛ̄īyo̍ 
ō ke̍ le᷅ŋ nya̍ le̍ŋ ni᷄ŋ te̍. 

14“I̍ nɔ̍ lɛ̍ hāū te̍le̍ŋ vi̍lɛ̄ī le̍ wāa̍ yōōmū le̍. Nya̍ pi̍la̍ lā sīnā o̍ kɔ̄ltā nyāla̍ŋ ni᷄ŋ wa̍la̍ŋ 
māā nyɛ̄ o̍ nyɛ̄ kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ chu̍e̍l na̍a̍ sīndɛ̄ būŋgɛ̄i̍ ō chīi̍ na̍a̍ 
tōsāl. Nyɛ̄ o̍ nyɛ̄ ndu̍ o̍o̍ chu̍e̍l na̍a̍ būŋgɛ̄i̍, ō pīlɛ̍ bɛ̍ɛ̍ ō mɛ̄i̍ ndu̍ mbō kɛ̄ɛ̍ ndu̍ tōsā 
le̍. 

15-16Kɛ̍ ndu̍yɛ̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄, ō na̍a̍ ŋ̄ pīɛ̄īyo̍ ō yīi̍ a̍ nya̍ mbo̍ dīmūl nya̍ 
māā lā kɛ̄si̍ ndu̍ wo̍ lā pu̍ɛ̍ɛ̍ŋ a̍ kpe̍ma̍ ko̍ŋ te̍. Tē lā kɛ̄ɛ̍ ndu̍ pɛ̍ mī lā mūli̍ŋ mɛ̍lɛ̄ka̍a̍ 
chēle̍ŋ sōōlūūwo̍ ō chō tu̍mbe̍ dɔ̍ɔ̍nɔ᷄ŋ a̍ nya̍ mbō tūsi̍ nya̍ nyɛ̄ pālāa̍ chōo̍. Mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ pe̍e̍lu̍ nu̍a̍ā būŋgɛ̄ī ndūɛ̍i̍ mbo̍ tōsāl nya̍ nyɛ̄ o̍ nyɛ̄ kɛ̄ndɛ̄ ndu̍ 
o̍o̍ chu̍e̍l nya̍ būŋgɛ̄i̍ yɛ̍, le̍nde̍ ko̍ni̍ o̍ tu̍sī ni̍ŋ nya̍ nyɛ̄ pālāa̍ chōo̍ ni̍, mbō tōsa̍ nyɛ̄ 
o̍ nyɛ̄ wɔ̄ɔ̍ŋ o̍ kɔ̍ŋgɔ̍la̍ŋ le̍ tōsāa̍ a̍ nya̍. Ō be̍ndū bɛ̍ɛ̍ ti᷅ŋ te̍, mbō chīi̍ nya̍ kpo̍u̍, wānā 
pi᷅lɛ̍ bɛ̍ɛ̍ lo᷅ o̍ lɛ̄ŋndē kɛ̄ndɛ̄lē o̍ ke̍ le᷅ŋ nya̍ le̍ŋ ni᷄ŋ te̍.” 

Chɔ̄ɔ̍sūāā 24 

Chɔɔ̄s̍ūāā cho̍ŋgu̍ŋ Is̍ɔl̄ūɛi̍y̍a̍ chōŋgɔŋ᷄ mɛɛ̍l̍āa̍ 
1O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ve̍e̍lū yu̍ŋgu̍la̍ I̍sɔ̄lūɛ̍i̍ya̍ kpo̍u̍ Si̍ɛ̍kɛ̄m chi̍e̍e̍. Mbo̍ lō o̍ 
ko̍ŋ mbo̍ vēēlū lāŋgba̍ā ndāā ka᷅lla̍, a̍ bōlīī lāyu̍ŋgu̍e̍i̍, a̍ wānāa̍ kɔ̍ɔ̍sā a̍ wāŋnda̍ 
wa̍, a̍ wānāa̍ cho̍ pūa̍a̍ chɔ̄ūwa̍ bōlle̍ wa̍ ma̍ kɔ̍ di̍i̍ŋ ku̍ndāa̍ Mɛ̄lɛ̄ka̍ lāchī. 

2O̍ ko̍ŋ, mi̍ Chɔ̄ɔ̍sūāā di̍mūl nda̍ kpo̍u̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ I̍sɔ̄lūɛ̍i̍ya̍ ā pīɛ̄īyo̍ nyɛ̄ 
o̍ di̍mi̍ wo̍ cho̍ ho̍ō ni̍. O̍ dīmi̍ āā, ‘Bōōndi̍i̍ fi̍nyāā nyāā ma̍māa̍ ā wa̍ sīndɛ̄ o̍ pēē 
bɛ̄ndōo̍ Yūfi̍lu̍a̍tīī le̍e̍lōo̍ ve̍, yɔ̄ŋi̍ nda̍ a̍a̍ so̍o̍lu̍u̍ ya̍, nyɛ̄m chēle̍ŋ ndo̍ŋ nda̍ wa̍ 
sōōlūūwo̍ māā mɛ̄lɛ̄ka̍a̍ ndā ni̍. Fi̍nyāā nyāā ma̍māā kāŋ ō pīlɔ̍ɔ̍ wa̍ Tɛ̍lūā, fi̍nyāa̍ 
E̍bīlāha᷅m nda̍ Na̍hɔ̄ɔ̄ ni̍. 

3O̍ ko̍ŋ kɔ̍ɔ̍lī, mi̍ so̍lī E̍bīlāha᷅m fi̍nyā nyā o̍ Pīo̍o̍ Yūfi̍lu̍a̍tīī le̍e̍lōo̍ lo̍ŋ, mi̍ ke̍e̍kū a̍ 
ndu̍ o̍ lɛ̄ŋndē ke̍nāŋnde̍ŋ ni᷄ŋ kpo̍u̍. Mi̍ to̍sā mi̍ pūlāle̍ E̍bīlāha᷅mnde̍ŋ lē kūī ta̍u̍ 
ta̍u̍. Mi̍ ke᷅ ndu̍ pōo̍ dīōla̍ŋ āā Āa̍se̍. 

4Mi̍ ke᷅ Āa̍se̍ pūa̍a̍ ā ŋīɔ̍ɔ̍ŋ, ō pīlɔ̍ɔ̍ dīōla̍ŋ āā Che̍kɔ̍pū, ho̍ō dīōla̍ŋ āā I̍īsɔ̄. Mi̍ ke᷅ I̍īsɔ̄ 
lɛ̄ŋndē īpēmbūle̍ŋ I̍dɔ̄m māā nyɛ̄ ndɔ̄. Kɛ̍ mi̍ Che̍kɔ̍pū fi̍nyā nya̍ ma̍ma̍ nda̍ pūa̍a̍ 
ndūa̍a̍ nda̍ nda̍ kūā o̍ lɛ̄ŋndē I̍chi̍pīle̍ŋ ni᷄ŋ. 

5-6O̍ ko̍ŋ kɔ̍ɔ̍lī, mi̍ so̍lī Mūu̍sē nda̍ E̍lɔ̄ŋ mi̍ vi̍ām nda̍ I̍chi̍pī le̍ mā kɔ̍ so̍lī fi̍nyāā nyāā 
ma̍māa̍ lo̍ŋ. Mi̍ tu̍sī wāŋnda̍ I̍chi̍pi̍ nāāla̍ŋ cho̍o̍. O̍ ko̍ŋ, mi̍ so̍lī fi̍nyāā nyāā ma̍māa̍ 

I̍chi̍pī, mi̍ tɛ̍ɛ̍ŋgūū nda̍ pēe̍ mɛ̄ŋmā īhɛ᷄l nda̍ vēēlū āā pēē si̍a̍ŋāa̍ wo̍. Mɛ̄ɛ̍ so̍vɛ̄i̍ya̍a̍ 
māI̍chi̍pīāŋnda̍ ā wa̍ nda̍ tōūwɔ̄ɔ̍ a̍ nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ, a̍ pūa̍a̍ 
chɔ̄ūwāa̍ wa̍ o̍ su̍a̍a̍ chōo̍ wa̍, 

7mi̍ fi̍nyāā nyāā ma̍māa̍ ā chāŋ nāa̍ ya̍ chu̍a̍ le̍ mī ma̍la̍ nda̍. O̍ ko̍ŋ, mi̍ tu̍sī nda̍ 
nyūmnda̍ŋ tɛ̄ɛ̄ŋ nda̍ I̍chi̍pīāā kāŋ ti̍ŋgīsi̍. Mi̍ ya̍mbū nɛ̄īyo̍ o̍ pīo̍o̍ tɛ̄ɛ̄ŋ kpa̍la̍ŋ, mi̍ 
fi̍nyāā nyāā ma̍māa̍ ā tāŋ. Kɛ̍ mɛ̄ɛ̍ so̍vɛ̄i̍ya̍a̍ māI̍chi̍pīāŋnda̍ ā tōl nda̍ kɔ̄ɔ̄lī o̍ pēēlo̍, 
mi̍ to̍sā mi̍ mɛ̄ŋnda̍ŋ mā mīīŋgū nda̍ chōo̍ nda̍ kpo̍u̍ ma̍ wū. Ndu̍yɛ̍ nya̍ pi̍la̍ lā 
sīnā nyɛ᷅ ya̍ I̍ to̍sa̍ I̍chi̍pī wo̍. “ ‘O̍ ko̍ŋ kɔ̍ɔ̍lī, le̍ te̍le̍ŋ vi̍lɛ̄ī lā wa̍ o̍ po̍llo̍ ni᷄ŋ. 

8O̍ ko̍ŋ, mi̍ hu᷅ŋ a̍ nya̍ o̍ lɛ̄ŋndē A̍mɔ̍lu̍a̍i̍tīi̍ya̍ ni᷄ŋ, a̍ wa̍ o̍ Chɔ̍ɔ̍dāŋ nda̍ŋ kūmbūe̍i̍ 
pīlɛ̍i̍ wa̍. Ma̍ hu᷄ŋ si̍mūl nya̍ a̍ sɔ̍ŋgɔ̄ɔ̍ kɛ̍ mi̍ ke᷅ nya̍ kpāāyāa̍ mi̍ lā yām nda̍. Mi̍ 
tɛ̍ɛ̍mbūū nda̍ kpo̍u̍ nya̍ lāchī. Mi̍ lā chūā lɛ̄ŋndē ndāle̍ŋ. 

9Mi̍ Be̍la̍kī, po̍ Si̍pɔ̄ɔ̄ wo̍, o̍ wa̍ māsāa̍ o̍ lɛ̄ŋndē Mo̍wa̍bīle̍ŋ ni᷄ŋ ndo̍ ō bɛ̄ɛ̄ndīa̍ŋ le̍ 
sɔ̍ŋgɔ̄ɔ̍ a̍ nya̍. Mbo̍ yɔ̄ŋ le̍ Be̍la᷅m, po̍ Bi̍yɔ̄ɔ̄ wo̍, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, le̍ 
mī ndu̍ o̍o̍ hu̍ŋ ha̍ndū nya̍ sēndi̍o̍o̍ chōo̍. 

10Kɛ̍ I̍ chɛ̍l mī Be̍la᷅m mɛ̍na̍ nya̍ le̍, mi̍ to̍sā mbo̍ dūāū nya̍ sa̍lā. O̍ ko̍ŋ, mi̍ chi̍i̍ndīāā 
yōōmūlā nyāla̍ŋ Be̍la̍kī yɔ̍ŋ nya̍ nyɛ̄ le̍. 

11Mi̍ lā tāŋ Chɔ̍ɔ̍dāŋ nda̍ŋ mi̍ lā hūŋ Chɛ̄lu̍i̍kō. Hūnɔ̄ɔ̍ lo̍ŋ, mi̍ wāŋnda̍ Chɛ̄lu̍i̍kō a̍ 
hu̍ŋ sɔ̍ŋgā a̍ nya̍. Kɛ̍ mi̍ to̍sā mi̍ lā yām nda̍. Mi̍ A̍mɔ̍lu̍a̍i̍tīi̍ya̍ a̍ Pɛ̍lu̍i̍sa̍i̍tīi̍ya̍, a̍ 
Ke̍na̍na̍i̍tīi̍ya̍, a̍ Hi̍ta̍i̍tīi̍ya̍, a̍ Ka̍ka̍sa̍i̍tīi̍ya̍, a̍ Hi̍va̍i̍tīi̍ya̍, a̍ Chɛ̄bu̍sa̍i̍tīi̍ya̍, ā sɔ̄ŋgā 
vɛ̄lɛ̄ a̍ nya̍. Kɛ̍ nda̍ bɛ̍ɛ̍ mi̍ to̍sā mi̍ lā yām nda̍ kpo̍u̍. 

12Mi̍ to̍sā mi̍ sīōōŋīī bɛ̄ndūe̍i̍ bīī nda̍, le̍ hāli̍ kpe̍ŋ mī ya̍ i̍i̍ so̍li̍ māsāa̍ 
māA̍mɔ̍lu̍a̍i̍tīi̍ya̍a̍ ŋi̍ɔ̍ɔ̍ŋnda̍. O̍ cho̍ kpa̍āya̍ nyā a̍ wōlɔ̄ɔ̄lā nyāla̍ lāchɔ̄ū le̍ ye᷅m 
wāŋnda̍ ha̍ā le̍. Ya̍ pi̍la̍ ye᷅m nda̍ ni̍. 

13O̍ ko̍ŋ kɔ̍ɔ̍lī, mi̍ ke᷅ nya̍ lɛ̄ŋndē nya̍ tōsa̍ wa̍li̍ le̍ni̍ŋ te̍ le̍ŋ a̍ chi̍e̍e̍ŋ nya̍ tēŋgu̍l te̍ 
wo̍ŋ mi̍ lā wā hāū i̍cha̍li̍ le̍ni̍ŋ. Yɔ̄mīī mākīle̍pīi̍ nya̍ to᷄l te̍ ve̍ lā chō ni᷅ŋ hāū 
Ki᷅le̍pīi̍ma̍ ndūa̍ŋ dīo̍o̍. Yɔ̄mīī ɔ̄li̍fīi̍ wānāā chēle̍ŋ ā tɔ̄l le̍, lā chō ndi̍ ni᷅ŋ hāū tɔ̍nɔ̄ɔ̍ 
dīo̍o̍.’ ” 

14Mi̍ Chɔ̄ɔ̍sūāā hi̍a̍ū lāchī a̍ sūɛ̍i̍ mbo̍ dīmūl nda̍ āā, “Le̍la̍ŋ lā ke̍ Mɛ̄lɛ̄ka̍ Ya̍a̍wɛ̄ɛ̍ 
bɛ̄ɛ̄le̍ŋ mī lā sāāŋgi̍a̍l ndu̍ a̍ kɔ̄ltā nyāla̍ŋ kpo̍u̍ o̍ nɛ̄ī sa̍kpōo̍ chōo̍. Nyɛ̄m fi̍nyāā 
nyāā ma̍māa̍ nda̍ a̍a̍ so̍o̍lūū o̍ Pīo̍o̍ Yūfi̍lu̍a̍tīī le̍e̍lōo̍ a̍ I̍chi̍pī māā mɛ̄lɛ̄ka̍a̍ ndā wo̍ŋ 
lā tɛ̄ɛ̄mbu̍u̍ nyɛ᷅m mu᷅ŋ mī lā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍. 

15Kɛ̍ tē lā yēēma̍ dɔ̍ɔ̍ mī lā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄ le̍, mɛ̄ɛ̍ lā kɛ̄ɛ̄si̍a̍a̍ pa̍a̍le̍ hāūle̍ŋ, 
mī lā hɛ̄li̍ wāna̍ nya̍ sōōlūū ni̍ŋ ndo̍. Tē nyɛ̄m fi̍nyāā nyāā ma̍māa̍ nda̍ a̍a̍ so̍o̍lūū 
o̍ pīo̍o̍ lēe̍lo̍ō māā mɛ̄lɛ̄ka̍a̍ ndā wo̍ŋ nya̍ yēēma̍ ni̍, lā chūa̍. Tē mɛ̄lɛ̄ka̍a̍ 
A̍mɔ̍lu̍a̍i̍tīi̍ya̍ ā sōōlūū o̍ lɛ̄ŋndē nya̍ chō le᷅ŋ ni᷄ŋ nde̍ŋ nya̍ yēēma̍ vɛ̄lɛ̄ ni̍ lā chūa̍. 
Kɛ̍ ya̍ a̍ yu̍ŋgu̍ nūu̍ kpo̍u̍ o̍ ya̍lo̍ chi̍ɛ̍ī ni̍ŋ na̍a̍ Mɛ̄lɛ̄ka̍ Ya̍a̍wɛ̄ɛ̄ na̍a̍ ŋ̄ chō sōōlūū ni̍.” 

16Mi̍ wāŋnda̍ lō o̍ ko̍ŋ ma̍ dīmūl Chɔ̄ɔ̍sūāā āā, “Mɛ̄lɛ̄ka̍ tu̍ɛ̍ī bɛ̍ɛ̍ le̍ ŋ̄ kɛ̍ɛ̄ Mɛ̄lɛ̄ka̍ 
Ya̍a̍wɛ̄ɛ̄ mī ŋ̄ mūli̍ŋ mɛ̍lɛ̄ka̍a̍ chēle̍ŋ sōōlūūwo̍ le̍. 

17Mɛ̄lɛ̄ka̍ Ya̍a̍wɛ̄ɛ̄ ō na̍a̍ ŋ̄ pīɛ̄īyo̍ ndu̍ so̍li̍ na̍a̍ a̍ fi̍nyāā nāā ma̍māa̍ o̍ chɛ̄le̍ŋ ni᷄ŋ 
I̍chi̍pī ni̍. Ndu̍yɛ̍ ŋ̄ chē sɔ̍ɔ̍ŋ kɔ̄ndɔ̄fi̍li̍ŋ o̍ to̍sa̍ na̍a̍ o̍ hɔ̄l lo̍ŋ ndo̍ŋ. Bōōndi̍i̍ na̍a̍ ŋ̄ 
wa̍ hūnɔ̄ɔ̍ ve̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ndā na̍a̍ lɛ̄ŋīī na̍a̍ ŋ̄ kēi̍ ni᷄ŋ nde̍ tɛ̄ɛ̄ŋ ā yɔ᷄ŋ 
na̍a̍ nyɛ̄ o̍ nyɛ̄ le̍. 

18A̍mɔ̍lu̍a̍i̍tīi̍ya̍ wa̍ na̍a̍ lāchī a̍ te̍le̍ŋ ko̍ŋ, kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ so̍lī nda̍ kpo̍u̍ le̍ 
na̍a̍. Le̍la̍ŋ na̍a̍ bɛ̍ɛ̍ ndu̍ na̍a̍ ŋ̄ chō sōōlūū ni̍. Kāni̍ fu̍u̍le̍, ndu̍ pīlɛ̍ kpe̍ cho̍ Mɛ̄lɛ̄ka̍ 
nāa̍ ni̍.” 

19Mi̍ Chɔ̄ɔ̍sūāā di̍mūl nda̍ āā, “Lā nɔ̍lā mī lā sāāŋgi̍a̍l Mɛ̄lɛ̄ka̍ Ya̍a̍wɛ̄ɛ̄ le̍. Mɛ̄lɛ̄ka̍ 
Ya̍a̍wɛ̄ɛ̄ wānā di̍a̍ndāa̍ o̍ cho̍ ni̍. Ndu̍ ndu̍ ō yēēma̍ māā ndu̍ pīlɛ̍ kpe̍ wānā so̍o̍lūū 
ni̍. Tē lā sōli̍ ndu̍ dīōm pɛ̍, mī lā tōsa̍ yɔ̄ŋ wɔ̄ɔ̍ŋndo̍ a̍ ndu̍ ō me᷅l nya̍ le̍ yɔ̄ŋndā 
nyāla̍ wɔ̍ɔ̍ŋnda̍ŋ te̍. 

20Ndu̍yɛ̍ tē lā kɛ̄ɛ̍ ndu̍ pɛ̍ mī lā mūli̍ŋ mɛ̍lɛ̄ka̍a̍ chēle̍ŋ sōōlūūwo̍, mi̍ chē bɛ̍ɛ̍ mi̍ 
ndu̍ o̍o̍ wa᷅ wānā kɛ̍ndɛ̄ nāa̍ nya̍ chūā pāāndū, kɛ̍ ō chō tu̍mbe̍ dɔ̍ɔ̍nɔ᷄ŋ a̍ nya̍ mbō 
tɛ̄ɛ̄mbu̍u̍ nya̍ kpo̍u̍.” 

21Ma̍ dīmūl Chɔ̄ɔ̍sūāā āā, “Sāko̍, ŋ̄ kɛ̍ɛ̄ Mɛ̄lɛ̄ka̍ Ya̍a̍wɛ̄ɛ̄ le̍, ndu̍ na̍a̍ ŋ̄ chō sāāŋgīāl 
ni̍.” 

22Mi̍ Chɔ̄ɔ̍sūāā di̍mūl nda̍ āā, “Mɛ̄ɛ̍ nya̍ pi̍la̍ dīmi̍ māā Mɛ̄lɛ̄ka̍ Ya̍a̍wɛ̄ɛ̄ nya̍ chō 
sāāŋgīāl ni̍ yɛ̍, mɛ̄ɛ̍ nya̍ pi̍la̍ chō ŋ̄se̍ī.” 

23Ma̍ dīmūl Chɔ̄ɔ̍sūāā āā, “Ŋ̄ chɛ᷄l, na̍a̍ pi̍la̍ ŋ̄ chō ŋ̄se̍ī.” Mi̍ Chɔ̄ɔ̍sūāā di̍mūl nda̍ āā, 
“Mɛ̄ɛ̍ lā tɛ̄ɛ̄mbu̍u̍ nyɛ᷅m chēle̍ŋ wāŋnda̍ sōōlūū māā mɛ̄lɛ̄ka̍a̍ ndā mi̍ ŋ̄ wā nya̍ tɛ̄ɛ̄ŋ 
ndo̍ŋ mī lā yɔ̄ŋgu̍ kɔ̄ltā nyāla̍ŋ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, I̍sɔ̄lūɛ̍i̍ya̍ Mɛ̄lɛ̄ka̍ nda̍ 
pīɛ̄īyo̍.” 

24Ma̍ dīmūl Chɔ̄ɔ̍sūāā āā, “Ŋ̄ chō Mɛ̄lɛ̄ka̍ Ya̍a̍wɛ̄ɛ̄ ō na̍a̍ ŋ̄ pīɛ̄īyo̍ sāāŋgīāl ndu̍yɛ̍ mī 
ŋ̄ tōsa̍ nyɛ̄ o̍ di̍mūl na̍a̍ wo̍.” 

25O̍ ko̍ŋ kɔ̍ɔ̍lī, mi̍ Chɔ̄ɔ̍sūāā yi̍ī kpe̍ma̍a̍ a̍ Mɛ̄lɛ̄ka̍ Ya̍a̍wɛ̄ɛ̄ pāa̍le̍ le̍ŋ Si̍ɛ̍kɛ̄m chi̍e̍e̍ 
lo̍ŋ le̍ nda̍ kpo̍u̍. Ndu̍yɛ̍ o̍ kpe̍ma̍ o̍ yi̍i̍ ko̍ŋ ndo̍ ni᷄ŋ mbo̍ kē nda̍ sāwāla̍ nda̍ nɔ̄ mā 
tōl kɔ̄ɔ̄lī la̍ŋ. 

26O̍ ko̍ŋ kɔ̍ɔ̍lī, mi̍ Chɔ̄ɔ̍sūāā po̍o̍nyīāā sāwāla̍ la̍ŋ o̍ yāu̍ lāsāwa̍ Mɛ̄lɛ̄ka̍a̍ ni᷄ŋ. Mbo̍ 
chūā pōū bɛ̄ndōo̍ mbo̍ kɛ̄sī o̍ yɔ̄m bɛ̄ndu̍ wa̍ o̍ fo̍nda᷄ŋ cho̍ ō yɔ̄ŋga᷄ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ wo̍ īkɛ̄i̍ yo̍ bɛ̄ŋgu̍. 

27O̍ ko̍ŋ kɔ̍ɔ̍lī, mbo̍ dīmūl nda̍ āā, “Lā chē pōūwo̍ ho̍ō, pōūwo̍ ho̍ō ndu̍ cho̍ se̍ī 
nyāa̍ ni̍. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l na̍a̍, pōūwo̍ ho̍ō tūēī kpo̍u̍. Le̍la̍ŋ ndu̍ 
cho̍ se̍īyo̍ ni̍. Ndu̍ cho̍ tōsā ni̍ lā so̍lī Mɛ̄lɛ̄ka̍ Ya̍a̍wɛ̄ɛ̍ dīōm te̍.” 

28O̍ ko̍ŋ kɔ̍ɔ̍lī, mi̍ Chɔ̄ɔ̍sūāā ma᷅l nda̍ mi̍ wa̍nā o̍ wānā mi̍i̍ŋgū o̍ ndu̍ lo̍. 

Bu̍ɛi̍ ̍Mɛl̄ɛk̄a̍ Ya̍a̍wɛɛ̄ ̄wo̍ Chɔɔ̄s̍ūāā o̍ vi ᷅
29O̍ ko̍ŋ kɔ̍ɔ̍lī, mɛ̄ɛ̍ te̍le̍ŋ ti̍ŋ ō hīo̍u̍, mi̍ bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Chɔ̄ɔ̍sūāā po̍ Nu᷅ŋ 
ndo̍ ō wū. Ō wa̍ wɔ̄sīla̍ŋ kɛ̄mɛ̄ a̍ tɔ̍ (110) mbo̍ wū. 

30O̍ ko̍ŋ, mi̍ wāŋnda̍ I̍sɔ̄lūɛ̄ī a̍ kɔ̍ chɔ᷅ dīāllūŋ ndɔ̍ŋ o̍ lɛ̄ŋndē ndɔ̄le̍ŋ ni᷄ŋ, Tīmīnātī 
Sɛ̍lūāā chi̍e̍e̍, o̍ lɛ̄ŋndē īpēmbūle̍ŋ E̍fi̍lūēm, kūmbū Pēmbīī Ka̍a̍sāve̍ bā lūāŋndo̍. 

31Chɔ̍ŋ a̍ te̍le̍ŋ Chɔ̄ɔ̍sūāā mi̍i̍ŋgu̍ I̍sɔ̄lūɛ̍i̍ya̍ chīla̍ŋ ndo̍, I̍sɔ̄lūɛ̍i̍ya̍ lo̍ Mɛ̄lɛ̄ka̍ Ya̍a̍wɛ̄ɛ̍ 
sāāŋgīāllo̍ ha̍a̍a̍ mi̍ Chɔ̄ɔ̍sūāā wu᷅. Ndu̍yɛ̍ mɛ̄ɛ̍ o̍ vi᷅ ma̍ hīāū vɛ̄lɛ̄ lāchī a̍ Mɛ̄lɛ̄ka̍ 
sāāŋgīāllo̍ ha̍a̍a̍ mi̍ lāŋgba̍ā ndāā ka᷅lla̍ a̍ che᷅ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l 
I̍sɔ̄lūɛ̍i̍ya̍ wa̍ ā chūū wu᷄. 

32Mi̍ Che̍kɔ̍pū, I̍sɔ̄lūɛ̍i̍ya̍ fi̍nyā ndā ma̍mā ndu̍ o̍o̍ pi̍a̍ndū sīndɛ̄ lɛ̄ŋnde̍ŋ a̍ ka̍ni̍ŋ 
hu̍mbo᷄ŋ kɛ̄mɛ̄ pūa̍a̍ Ha̍mɔ̄ɔ̄ wa̍ o̍ bā. Ha̍mɔ̄ɔ̄ ko̍ŋ yɛ̄ ndu̍ wa̍ fi̍nyāa̍ Si̍ɛ̍kɛ̄m ni̍. 
Bōōndi̍i̍ I̍sɔ̄lūɛ̍i̍ya̍ wa̍ mālɔ̄ɔ̍ I̍chi̍pī ve̍, ma̍ chūā dīāllūŋ vīlɛ̍i̍ Chōo̍sɛ̍ fi̍nyā ndā 
ma̍mā wo̍ŋ ma̍ hūŋ a̍ mu̍ŋ, ma̍ hu᷄ŋ chɔ᷅ mu̍ŋ o̍ lɛ̄ŋndē lēŋ ni᷄ŋ Si̍ɛ̍kɛ̄m. Ndu̍yɛ̍ 
wānāa̍ fu̍la̍ o̍ pūlāle̍ Chōo̍sɛ̍le̍ŋ chōo̍ wa̍ nda̍ a̍a̍ sɔ̍la̍ lɛ̄ŋnde̍ŋ nde᷅ŋ ni̍. 

33O̍ ko̍ŋ kɔ̍ɔ̍lī, mi̍ Ɛ̄li̍a̍a̍sā po̍ E̍lɔ̄ŋ ndo̍ ō wu᷅. Mi̍ I̍sɔ̄lūɛ̍i̍ya̍ chɔ̄ ndu̍ Ki̍bīāā chi̍e̍e̍ o̍ 
lɛ̄ŋndē īpēmbūle̍ŋ E̍fi̍lūēm. Ndu̍yɛ̍ Fi̍ni̍ha̍a̍sī po̍ Ɛ̄li̍a̍a̍sā wo̍, ndu̍ nda̍ a̍a̍ ke̍ chi̍o̍o̍ 
ho̍ō ni̍. 

Chɔ̄ɔ̍chia̍̍a̍ 

Chɔ̄ɔ̍chia̍̍a̍ 1 

Yu̍ŋgu̍ Chu̍dā wo̍ a̍ yu̍ŋgu̍ Sim̍īɔŋ̄ ndo̍ ā bīī Māsāa̍ Ādōnībɛs̍ɛk̍ī 
1Mɛ̄ɛ̍ Chɔ̄ɔ̍sūāā wāna̍ wa̍ I̍sɔ̄lūɛ̍i̍ya̍ chīla̍ŋndo̍ ō vī, mi̍ I̍sɔ̄lūɛ̍i̍ya̍ nyūnā Mɛ̄lɛ̄ka̍ 
Ya̍a̍wɛ̄ɛ̄ āā, “Yu̍ŋgu̍ kūɛ̍ɛ̍nɛ̍ nɔ̍ yɛ̄ fɛ̍lɛ̍ŋ mbō kūɛ̄ mbō kɔ̍ chi᷅ŋa̍la᷅ŋ Ke̍na̍na̍i̍tīi̍ya̍ a̍ 
sɔ̍ŋgɔ̄ɔ̍?” 

2Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl nda̍ āā, “Yu̍ŋgu̍ Chu̍dā wo̍ ndu̍ cho̍ yu̍ŋgu̍ ta̍se̍ nɔ̍ le̍ 
nda̍ kɔ̄la̍ŋ chīŋa̍la᷅ŋndo̍ wo̍ ni̍. Ndu̍yɛ̍ I̍ chi̍i̍ ni᷅ŋ nda̍ kpāāyāa̍ kē le̍ mā kɔ̍ yo᷅m 
wāŋnda̍ Ke̍nāŋ mā chūa̍ lɛ̄ŋndē lēŋ.” 

3O̍ ko̍ŋ kɔ̍ɔ̍lī, mi̍ pūa̍a̍ Chu̍dā a̍ di̍mūl chāāŋāā ndāā I̍sɔ̄lūɛ̍i̍ya̍ ā pīli̍a̍a̍, nda̍ yɔ̍nūŋ 
māā yu̍ŋgu̍ Si̍mīɔ̄ŋndo̍ ni̍ āā, “Lā ŋ̄ kɔ̄ŋnu᷅ŋ mī lā kɔ̍ ma̍lā na̍a̍ sɔ̍ŋgɔ̄ɔ̍ a̍ 
Ke̍na̍na̍i̍tīi̍ya̍a̍ cho̍ o̍ būŋgɛ̄ī nda̍ ke̍ na̍a̍ ve̍ ni᷄ŋ nda̍. Tē ŋ̄ yēm ka̍ŋ pɛ̍, ŋ̄ kūɛ̄ vɛ̄lɛ̄ o̍ 
būŋgɛ̄ī nyɛ̄i̍ ni᷄ŋ ŋ̄ kɔ̍ ma̍lā nya̍ sɔ̍ŋgɔ̄ɔ̍ a̍ Ke̍na̍na̍i̍tīi̍ya̍a̍ cho̍ lo̍ŋ nda̍.” O̍ ko̍ŋ, mi̍ 
yu̍ŋgu̍ Si̍mīɔ̄ŋ ndo̍ ā chɛ̄la᷅ŋ a̍ nyɛ̄ yu̍ŋgu̍ Chu̍dā wo̍ ā dīmu̍l nda̍ wo̍, ma̍ kūā nda̍ 
nda̍ā. 

4Ma̍ kɔ̍ chi᷅ŋa̍la᷅ŋ Ke̍na̍na̍i̍tīi̍ya̍ a̍ Pɛ̍lu̍i̍sa̍i̍tīi̍ya̍ a̍ sɔ̍ŋgɔ̄ɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ ke᷅ nda̍ kpāāyāa̍, ma̍ yām nda̍ ndu̍yɛ̍ ma̍ dīū nda̍ dīūwo̍ pīla̍ Bɛ̍sɛ̍kī chi̍e̍e̍. Ā nda̍ 
dīu̍ wa̍ ā wa̍ kpo̍u̍ kpo̍u̍ wāa̍la̍ŋ tɔ̍ (10,000). 

5O̍ sɔ̍ŋgɔ̄ kōŋ ni᷄ŋ Bɛ̍sɛ̍kī chi̍e̍e̍, pūa̍a̍ Chu̍dā a̍ pūa̍a̍ o̍ yu̍ŋgu̍ Si̍mīɔ̄ŋndo̍ chōo̍ a̍ lo̍ 
sɔ̍ŋgɔ̄ɔ̍, ma̍ sāālu᷄ŋ māā Māsāa̍ Ādōnībɛ̍sɛ̍kī o̍ cho̍ lo̍ŋ. O̍ ko̍ŋ, ma̍ chīŋa̍la᷅ŋ ndu̍ a̍ 
sɔ̍ŋgɔ̄ɔ̍. 

6Mi̍ Māsāa̍ Ādōnībɛ̍sɛ̍kī o̍ nya̍a̍nu᷄ŋ. Kɛ̍ mi̍ pūa̍a̍ Chu̍dā a̍ pūa̍a̍ o̍ yu̍ŋgu̍ Si̍mīɔ̄ŋndo̍ 
chōo̍ a̍ lo᷅ ndu̍ kīlta̍ŋ kɔ̄ɔ̄lī ha̍a̍a̍, ma̍ kɔ̍ bi̍ī ndu̍. Mɛ̄ɛ̍ nda̍ bīī ndu̍, ma̍ kīlī kīlī ndu̍ 
sōōŋ bɛ̄ndūŋ lābāa̍ŋ a̍ sōōŋ bɛ̄ndūŋ lābɛ̄ŋgo̍ŋ kpo̍u̍. 

7O̍ ko̍ŋ, mi̍ Māsāa̍ Ādōnībɛ̍sɛ̍kī o̍ yi̍ya᷄ŋ a̍ nyɛ̄ o̍ to̍sa̍ wo̍. Mbo̍ dīmī āā, “Nyɛ̄ ya̍ I̍ 
to̍sa̍ a̍ māsāa̍ bɛ̍ndūāā ŋ̄wāŋ be̍le̍-ŋɔ̍mmɛ̍ū wa̍ wo̍, ndu̍ ko̍ni̍ Mɛ̄lɛ̄ka̍ tōsa̍ ho̍ō a̍ 
ya̍ ni̍. Mɛ̄ɛ̍ ya̍ I̍ bi̍ī nda̍ mi̍ kīlī kīlī nda̍ sōōŋ bɛ̄ndūŋ lābāa̍ŋ a̍ sōōŋ bɛ̄ndūŋ 
lābɛ̄ŋgo̍ŋ kpo̍u̍. Tē ya̍ i̍i̍ wa̍ nyɛ̄ dīa̍a̍ dīo̍o̍ o̍ ti̍bīi̍ nūu̍ chōo̍ pɛ̍, nyɛ̄ dīā pɔ̄m pɔ̍mbɔ̍ 
ndu̍ o̍o̍ de̍lī lɛ᷅ŋ ndo̍, ndu̍ nda̍ a̍a̍ chɔ̍ɔ̍vīāā ni̍ mā dīā.” Mi̍ pūa̍a̍ Chu̍dā a̍ pūa̍a̍ o̍ 
yu̍ŋgu̍ Si̍mīɔ̄ŋndo̍ chōo̍ a̍ ku̍ā a̍ Māsāa̍ Ādōnībɛ̍sɛ̍kī Chūlu̍sɛ̄lɛ̄m chi̍e̍e̍. Lo̍ŋ o̍ lo̍ 
ni᷅ŋ ni̍ ha̍a̍a̍ mbo̍ wū. 

Yu̍ŋgu̍ Chu̍dā wo̍ yēm Chūlu̍sɛl̄ɛm̄ a̍ Hib̍ūlɔŋ̄ 
8O̍ ko̍ŋ kɔ̍ɔ̍lī, mi̍ pūa̍a̍ Chu̍dā a̍ ma̍lnu᷄ŋ vɛ̍lɛ̄ ma̍ kɔ̍ chi᷅ŋa̍la᷅ŋ Ke̍na̍na̍i̍tīi̍ya̍a̍ wa̍ 
Chūlu̍sɛ̄lɛ̄m nda̍ a̍ sɔ̍ŋgɔ̄ɔ̍. Ndu̍yɛ̍ ma̍ bīī Chūlu̍sɛ̄lɛ̄m ma̍ dīū Ke̍na̍na̍i̍tīi̍ya̍a̍ wa̍ lo̍ŋ 
nda̍, o̍ ko̍ŋ kɔ̍ɔ̍lī, ma̍ māl ndu̍ o̍ yīŋ. 

9Ma̍ mālnu᷄ŋ vɛ̍lɛ̄ lo̍ŋ, ma̍ tūūsū bā tōūwo̍, le̍ mā kɔ̍ chi᷅ŋa̍la᷅ŋ Ke̍na̍na̍i̍tīi̍ya̍a̍ wa̍ o̍ 
lɛ̄ŋndē ŋ̄pēmbūle̍ŋ ni᷄ŋ nda̍, a̍ ha̍ā o̍ pēmbo᷄ŋ bɛ̄ŋgu̍, o̍ ko̍ŋ kɔ̍ɔ̍lī, a̍ ha̍ā bā tōūwo̍ o̍ 
lɛ̄ŋndē vēsɛ̍i̍le̍ŋ ni᷄ŋ. 

10Ma̍ kūā, ma̍ kɔ̍ chi᷅ŋa̍la᷅ŋ Ke̍na̍na̍i̍tīi̍ya̍a̍ wa̍ Hi̍būlɔ̄ŋ nda̍, ndu̍yɛ̍ ma̍ yām vɛ̄lɛ̄ 
kāa̍la̍ wa̍ lo̍ŋ nda̍ŋ, la̍ŋ la̍ yɔ̍nūŋ ni̍ māā kāa̍le̍ Si̍ɛ̍sīāīle̍ŋ, a̍ kāa̍le̍ A̍hi̍māŋnde̍ŋ, a̍ 
kāa̍le̍ Ta̍li̍māīle̍ŋ. Ndu̍yɛ̍ Hi̍būlɔ̄ŋ yɛ̍, dīōlā ndɔ̄la̍ŋ la̍ wa̍ pāāndū ni̍ āā Kīlīāātī A̍bā. 

O̍tin̍īɛl̄ ye᷅m chie̍̍e̍ bɛn̍do̍o̍ Dɛb̍il̍ūīī 
(Chɔ̄ɔ̍sūāā 15:13-19) 

11O̍ ko̍ŋ kɔ̍ɔ̍lī, mi̍ pūa̍a̍ Chu̍dā a̍ ma̍lnu᷄ŋ vɛ̍lɛ̄ ma̍ kūā le̍ Ke̍na̍na̍i̍tīi̍ya̍a̍ wa̍ Dɛ̍bi̍lūīī 
wa̍ chīŋa̍la᷅ŋndo̍ a̍ sɔ̍ŋgɔ̄ɔ̍. Ndu̍yɛ̍ Dɛ̍bi̍lūīī ndu̍ o̍o̍ nɔ̍ pāāndū dīōla̍ŋ ni̍ āā Kīlīāātī 
Sɛ̍fɛ̄ɛ̄. 

12Wānā pi᷅lɛ̍ wa̍ pūa̍a̍ Chu̍dā tɛ̍ɛ̄ŋ dīōla̍ŋ āā, Ke̍lɛ̍bī. Mi̍ Ke̍lɛ̍bī ko̍ŋ dīmī āā, “Tē 
wānā o̍ wānā bi̍ī chi̍e̍e̍ bɛ̍ndōo̍ Kīlīāātī Sɛ̍fɛ̄ɛ̄ pɛ̍, I̍ ke̍ nu̍m A̍ki̍sā chu̍a̍ nī lā cha᷄l 
nya̍ ndu̍ o̍ nɔ̄ɔ̍ ni᷄ŋ.” 

13Po̍ pi᷅lɛ̍ wa̍ dīōla̍ŋ āā O̍ti̍nīɛ̄l. Fi̍nyā ndɔ̍ dīōla̍ŋ āā Ke̍na̍sī, pɔ̄mbɔ̄ɔ̍ Ke̍lɛ̍bī. Mi̍ 
O̍ti̍nīɛ̄l ko̍ŋ ō kɔ̍ bi̍ī chi̍o̍o̍ ho̍ō. O̍ ko̍ŋ, mi̍ Ke̍lɛ̍bī ke᷅ ndu̍ A̍ki̍sā chu̍a̍ ndɔ̄ le̍ mā cha᷄l 
nda̍ ndu̍ o̍ nɔ̄ɔ̍ ni᷄ŋ. 

14Pāa̍le̍ nda̍ wa̍ cha᷄lle̍ o̍ nɔ̄ɔ̍ ni᷄ŋ nde̍ŋ, mi̍ O̍ti̍nīɛ̄l di̍mūl A̍ki̍sā āā, “Di̍mu̍l fi̍nyā 
nu̍m mbō ke̍ na̍a̍ chīɛ̍i̍.” O̍ ko̍ŋ, mi̍ A̍ki̍sā tu̍āl o̍ sōfɛ̍lɛ̍ ndɔ̄ɔ̍ chōo̍, mbo̍ kūā nāa̍ 
Ke̍lɛ̍bī fi̍nyā ndɔ̄ chu̍a̍. Mi̍ Ke̍lɛ̍bī nyu̍nā ndu̍ āā, “Ō yɛ̄ɛ̍nɛ̍ ŋ̄ yēēma̍ yɛ̄ mī to̍sa̍l nu̍m 
chūā nūu̍?” 

15Mi̍ A̍ki̍sā mu̍lūl ndu̍ āā, “Lɛ̄ŋndē ŋ̄ ke̍ ya̍ le̍ŋ o̍ fo̍ndā vēsɛ̍i̍yo̍ le̍ cho̍ ni̍. Le̍la̍ŋ ke̍ 
ya̍ so̍o̍ŋnda̍ māmɛ̄ŋnda̍ŋ lā ti᷄ŋ māā fāndā.” O̍ ko̍ŋ, mi̍ Ke̍lɛ̍bī ke᷅ ndu̍ so̍o̍ŋnda̍ 
māmɛ̄ŋnda̍ŋ mālūāŋ, a̍ la᷅ŋ mātōū. 

Fo̍ndāŋndā yu̍ŋgu̍ Chu̍dā wo̍ a̍ yu̍ŋgu̍ Bɛŋ̍nja̍mīŋ ndo̍ ā yēm nda̍ŋ 
16Ndu̍yɛ̍, wānāa̍ fu̍la̍ o̍ pūlāle̍ lēfōo̍ Mūu̍sēle̍ŋ chōo̍ wa̍, nda̍ yɔ̍nūŋ māā 
Ke̍na̍na̍i̍tīi̍ya̍ ni̍, Chɛ̄lu̍i̍kō chi̍e̍e̍ nda̍ wa̍ īchāli̍ ni̍, chi̍e̍e̍ ndu̍ o̍o̍ nɔ̍ vɛ̄lɛ̄ dīōla̍ŋ āā 
chi̍e̍e̍ māwāūwo̍ wo̍. Kɛ̍ mi̍ wāŋnda̍ ha̍ā ā fāŋa᷄ŋ nāa̍ nda̍ wa̍ ka̍ŋ nda̍ ma̍ kūā nda̍ 
yu̍ŋgu̍ Chu̍dā wo̍ lātūlu̍ le̍ mā kɔ̍ cha᷅l o̍ lɛ̄ŋndē Chu̍dāle̍ŋ ni᷄ŋ. Ma̍ kūā o̍ lɛ̄ŋndē 
po̍lte̍ŋ ni᷄ŋ A̍lu̍a̍dī chi̍e̍e̍ i̍kɛ̍i̍ o̍ lɛ̄ŋndē Chu̍dāle̍ŋ ni᷄ŋ, ma̍ kɔ̍ cha᷅l lo̍ŋ wa᷅ŋnda̍ ha̍ā 
tɛ̄ɛ̄ŋ. 

17Mi̍ pūa̍a̍ Chu̍dā nda̍ pūa̍a̍ fu̍la̍ o̍ yu̍ŋgu̍ Si̍mīɔ̄ŋ ndo̍ chōo̍ wa̍ ā mālnu᷄ŋ ma̍ kɔ̍ de᷅l 
Ke̍na̍na̍i̍tīi̍ya̍a̍ wa̍ Sɛ̍fa̍tī chi̍e̍e̍ wa̍ chōo̍ a̍ sɔ̍ŋgɔ̄ɔ̍. Ma̍ yām Ke̍na̍na̍i̍tīi̍ya̍, ndu̍yɛ̍ ma̍ 
tɛ̄ɛ̄mbūū Sɛ̍fa̍tī kpo̍u̍. O̍ ko̍ŋ, ma̍ kē Sa̍fɛ̍tī dīōlā chēle̍ŋ āā, Hɔ̍ɔ̍māā. 

18O̍ ko̍ŋ kɔ̍ɔ̍lī, mi̍ wāŋnda̍ Chu̍dā a̍ bi̍ī vɛ̄lɛ̄ chi̍e̍e̍ŋ bɛ̍ndūŋ chēle̍ŋ lātūlu̍ a̍ būŋga᷄ŋ 
ba̍lu̍ mu̍ŋ ndo̍ŋ kpo̍u̍. Chi̍e̍e̍ŋ mu̍ŋ mu̍ŋ cho̍ mu᷅ŋ ni̍. Ka̍a̍sā, a̍ A̍si̍kɛ̍lɔ̄ŋ a̍ Ɛ̍ki̍lɔ̄ŋ. 

19Ndu̍yɛ̍ bā o̍ bā wāŋnda̍ Chu̍dā nda̍ a̍a̍ kɔ̍ a̍ sɔ̍ŋgɔ̄ɔ̍, Mɛ̄lɛ̄ka̍ Ya̍a̍wɛ̄ɛ̄ o̍ wa̍ nda̍ 
kɔ̄ɔ̄lī. Lɛ̄ŋndē ŋ̄pēmbūle̍ŋ kpo̍u̍ ma̍ chīī le̍ŋ bīyɔ̄ɔ̄. Kɛ̍ ndu̍yɛ̍ Ke̍na̍na̍i̍tīi̍ya̍ wa̍ o̍ 

lɛ̄ŋndē dɛ̍ŋgbɛ̍le̍ŋ ni᷄ŋ nda̍ ki̍nɛ̍i̍, ā nɔ̄la̍ mā sōli̍ nda̍ le̍, kāni̍ fo̍ndōle̍ wāŋnda̍ ha̍ā 
nyɛ̄m ndāŋ nya̍a̍na᷄ŋ ŋ̄chɔ̄ū su̍a̍ā ndāa̍ nda̍ a̍a̍ na᷅ŋ ndo̍ŋ, a̍ chīli̍ŋndo̍ŋ kpo̍sōŋ ŋ̍ 
wa̍ ŋ̄ tōōsīāā ni̍. 

20Mi̍ wāŋnda̍ I̍sɔ̄lūɛ̄ī a̍ ke᷅ Ke̍lɛ̍bī chi̍e̍e̍ bɛ̍ndōo̍ Hi̍būlɔ̄ŋ mɛ̄ɛ̍ Mūu̍sē ndu̍ o̍o̍ di̍mu̍l 
nda̍ yɛ̍. Ndu̍yɛ̍ po̍ pi᷅lɛ̍ wa̍ dīōla̍ŋ āā A̍na̍kīm pūa̍a̍ ndūāā ya̍a̍wa̍, yu̍ŋgu̍la̍ fu̍la̍ o̍ 
nda̍ ni᷄ŋ nda̍ŋ, nda̍ wa̍ o̍ chi̍o̍o̍ ho̍ō ni᷄ŋ ni̍. Kɛ̍ mi̍ Ke̍lɛ̍bī tu̍a̍ū nda̍ lo̍ŋ kpo̍u̍ mbō 
chūā chi̍e̍e̍ ko̍ŋ. 

21Kɛ̍ yu̍ŋgu̍ Bɛ̍ŋnja̍mīŋ ndo̍ ndu̍ ā nɔ̄la̍ mā tōū Chɛ̍bu̍sa̍i̍tīi̍ya̍a̍ wa̍ Chūlu̍sɛ̄lɛ̄m 
chi̍e̍e̍ o̍ būŋgɛ̄ī ndɛ̄i̍ ni᷄ŋ nda̍ le̍. Le̍ he̍ī, a̍ pāa̍le̍ hāūle᷅ŋ bɛ̍ɛ̍, Chɛ̄bu̍sa̍i̍tīi̍ya̍ ā chō wɔ̄ 
wānāa̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ wa̍ tɛ̄ɛ̄ŋ Chūlu̍sɛ̄lɛ̄m chi̍e̍e̍. 

Yu̍ŋgu̍ Ef̍il̍ūēmndo̍ a̍ yu̍ŋgu̍ Mānāa̍sē wo̍, ā yēm Bɛt̍ɛɛ̄l̄ 
22O̍ ko̍ŋ kɔ̍ɔ̍lī, mi̍ yu̍ŋgu̍ E̍fi̍lūēm ndo̍ a̍ yu̍ŋgu̍ Mānāa̍sē wo̍ a̍ fu̍la̍ o̍ pūlāle̍ Chōo̍sɛ̍ 
le̍ŋ chōo̍ wa̍, ā kūā le̍ Bɛ̍tɛ̄ɛ̄l dēlɔ̄ɔ̍ chōo̍ a̍ sɔ̍ŋgɔ̄ɔ̍. Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ nda̍ 
kɔ̄ɔ̄lī. 

23Bɛ̍tɛ̄ɛ̄l yɛ̍, dīōlā ndɔ̄la̍ŋ la̍ wa̍ pāāndū ni̍ āā Lu̍u̍sī. Mɛ̄ɛ̍ nda̍ kūɛ̄ le̍ ndu̍ dēlɔ̄ɔ̍ chōo̍, 
ma̍ sōlī su̍a̍ŋsu̍a̍ŋnda̍ ma̍ vīām nda̍ le̍ mā kɔ̍ mɛ̍ɛ̍nda᷄ŋ chi̍o̍o̍ ho̍ō mɛ̄ɛ̍ o̍ wa̍ yɛ̍. 

24Su̍a̍ŋsu̍a̍ŋnda̍ ā lo̍ kɔ̄la̍ŋ ma̍ bɔ̄ŋa᷅ŋ a̍ po̍ pi᷅lɛ̍ ō wa̍ chɔ̄nɔ᷄ŋndo̍ Bɛ̍tɛ̄ɛ̄l chi̍e̍e̍. Ma̍ 
dīmūl pōo̍ ho̍ō āā, “Chɔ̍m na̍a̍ mɛ̄ɛ̍ na̍a̍ ŋ̄ lōōkū mī ŋ̄ lūɛ̄ī chi̍e̍e̍ yɛ̍. Tē a̍ chɔ̍m na̍a̍ 
pɛ̍, ŋ̄ chō nu̍m hūnɔ̄ɔ̄ īnyīɛ̍ɛ̍ tūīīnɔ᷄ŋ.” 

25O̍ ko̍ŋ, mi̍ pōo̍ chɔ̄m nda̍ mɛ̄ɛ̍ nda̍ lōōkū mā lūɛ̄ī chi̍e̍e̍ yɛ̍. Mɛ̄ɛ̍ su̍a̍ŋsu̍a̍ŋnda̍ ha̍ā 
ā mīīŋgu̍ a̍ ko̍na̍a̍, mi̍ yu̍ŋgu̍ E̍fi̍lūēm ndo̍ a̍ yu̍ŋgu̍ Mānāa̍sē wo̍, ā kɔ̍ de᷅l Bɛ̍tɛ̄ɛ̄l 
chōo̍, ndu̍yɛ̍ ma̍ dīū wānā o̍ wāna̍ wa̍ lo̍ŋ. Wānāā nda̍ mɛ̄i̍ yōōmū wa̍, mɛ̄ɛ̍ po̍ 
chɔ̍m nda̍ ko̍ŋ nɛ̍īyo̍ wo̍ nda̍ yu̍ŋgu̍ ndɔ̄ɔ̍. Kɛ̍ wānā o̍ wa᷅na̍ wa̍ lo̍ŋ, ma̍ dīū nda̍ 
kpo̍u̍. 

26O̍ ko̍ŋ kɔ̍ɔ̍lī, mi̍ po̍ nda̍ mɛ̄i̍ ko̍ŋ yo̍o̍mū wo̍ ō kūā o̍ lɛ̄ŋndē Hi̍ta̍i̍tīi̍ya̍ ni᷄ŋ mbo̍ kɔ̍ 
ta̍ŋgūl chi̍o̍o̍ lo̍ŋ, mbo̍ kē chi̍e̍e̍ ko̍ŋ dīōla̍ŋ āā Lu̍u̍sī. Ndu̍yɛ̍ a̍ pāa̍le̍ hāūle᷅ŋ bɛ̍ɛ̍, 
dīōlā la᷄ŋ la̍ cho̍ wɔ̄ chi̍e̍e̍ ko̍ŋ chōo̍ ni̍. 

A̍ wānāā Is̍ɔl̄ūɛi̍y̍a̍ ā nɔl̄a̍ so̍lī le̍ wa̍ o̍kɔɔ̄ ̄
27Yu̍ŋgu̍ Mānāa̍sē wo̍ ā sōli̍ Ke̍na̍na̍i̍tīi̍ya̍a̍ wa̍ o̍ chi̍e̍e̍ŋ ndāŋ bɛ̍ndo᷄ŋ a̍ sɔ̄ndɔ̄kɔ̍lta̍ 
ba̍lū chi̍e̍e̍ŋ mu̍ŋ nda̍ŋ ni᷄ŋ te̍. Chi̍e̍e̍ŋ mu̍ŋ cho̍ mu᷅ŋ ni̍. Bɛ̄tī Si̍āŋ, a̍ Tāāna̍kī, a̍ Dɔ̍ɔ̄, 
a̍ Kātīlu̍i̍mɔ̄m, a̍ Mɛ̍ki̍dɔ̄ɔ̄. Ke̍na̍na̍i̍tīi̍ya̍a̍ wa̍ o̍ chi̍o̍o̍ŋ mu᷅ŋ nda̍ ki̍nɛ̍i̍. Yu̍ŋgu̍ 
Mānāa̍sē wo̍ ā sōli̍ nda̍ le̍. Ma̍ hīāū lāchī a̍ cha᷄lle̍ yu̍ŋgu̍ Mānāa̍sē wo̍ tɛ̄ɛ̄ŋ. 

28Kɛ̍ mɛ̄ɛ̍ te̍le̍ŋ ti̍ŋ hīo̍u̍, mi̍ I̍sɔ̄lūɛ̍i̍ya̍ ā sɔ̄lā kpāāyāa̍, ma̍ kīndīlā Ke̍na̍na̍i̍tīi̍ya̍ ha̍ā, 
ma̍ sīīŋgūū nda̍ chīa̍a̍ nda̍a̍ wa̍lla̍. Kɛ̍ ā chīi̍ lɛ̍ nda̍ sōlī o̍ chi̍e̍e̍ŋ mu̍ŋ ni᷄ŋ te̍, mi̍ ā 
ti᷄ŋ ā hīāū lāchī a̍ cha᷄lle̍ nda̍ tɛ̄ɛ̄ŋ. 

29Yu̍ŋgu̍ E̍fi̍lūēm ndo̍ bɛ̍ɛ̍ ā sōli̍ Ke̍na̍na̍i̍tīi̍ya̍a̍ wa̍ Kɛ̍sɛ̄ɛ̄ chi̍e̍e̍ wa̍ le̍. Le̍ he̍ī, mi̍ 
Ke̍na̍na̍i̍tīi̍ya̍ ā hīāū lāchī a̍ cha᷄lle̍ nda̍ tɛ̄ɛ̄ŋ. 

30Yu̍ŋgu̍ Sɛ̍bu̍lɔ̄ŋ ndo̍ bɛ̍ɛ̍ ā sōli̍ Ke̍na̍na̍i̍tīi̍ya̍a̍ wa̍ Ki̍ti̍lɔ̄ŋ chi̍e̍e̍ a̍ Na̍ha̍lāl chi̍e̍e̍ wa̍ 
le̍. O̍ ko̍ŋ, nda̍ bɛ̍ɛ̍ mi̍ Ke̍na̍na̍i̍tīi̍ya̍ ā hīāū lāchī a̍ cha᷄lle̍ nda̍ tɛ̄ɛ̄ŋ. Kɛ̍ mi̍ yu̍ŋgu̍ 
Sɛ̍bu̍lɔ̄ŋ ndo̍ ō sīīŋgūū Ke̍na̍na̍i̍tīi̍ya̍a̍ ka̍ŋ chīa̍a̍ ndāa̍ wa̍lla̍. 

31Yu̍ŋgu̍ A̍sīɛ̄ɛ̄ wo̍ bɛ̍ɛ̍ ā sōli̍ Ke̍na̍na̍i̍tīi̍ya̍a̍ wa̍ o̍ chi̍o̍o̍ŋ mu᷅ŋ nda̍ le̍, mu̍ŋ yɔ̍nūŋ 
ni̍ māā A̍kɔ̄ɔ̄ chi̍e̍e̍, a̍ Sa̍i̍dɔ̄ŋ, a̍ A̍la̍bī, a̍ A̍ki̍si̍bī, a̍ Hɛ̍li̍bāā, a̍ A̍fɛ̍kī, a̍ Lu̍ɛ̍ho̍bī. 

32O̍ ko̍ŋ, mi̍ yu̍ŋgu̍ A̍sīɛ̄ɛ̄ wo̍ ā chāl Ke̍na̍na̍i̍tīi̍ya̍ tɛ̄ɛ̄ŋ, o̍ būŋgɛ̄ī kēŋ ni᷄ŋ, fo̍ndōle̍, 
ā sōli̍ Ke̍na̍na̍i̍tīi̍ya̍ wa̍ lo̍ŋ nda̍ le̍. 

33Yu̍ŋgu̍ Nāfi̍ta̍lī wo̍ bɛ̍ɛ̍ ā sōli̍ Ke̍na̍na̍i̍tīi̍ya̍a̍ wa̍ Bɛ̄tī Si̍ɛ̍mɛ̍sī chi̍e̍e̍ a̍ Bɛ̄tāna̍tī 
chi̍e̍e̍ wa̍ le̍. O̍ ko̍ŋ, mi̍ yu̍ŋgu̍ Nāfi̍ta̍lī wo̍ ā chāl Ke̍na̍na̍i̍tīi̍ya̍ ha̍ā tɛ̄ɛ̄ŋ. Kɛ̍ mi̍ 
yu̍ŋgu̍ Nāfi̍ta̍lī wo̍ ā sīīŋgūū Ke̍na̍na̍i̍tīi̍ya̍a̍ wa̍ o̍ chi̍o̍o̍ŋ mu᷅ŋ nda̍ chīa̍a̍ ndāa̍ wa̍li̍. 

34Yu̍ŋgu̍ Da᷅ŋndo̍ ndu̍, mi̍ A̍mɔ̍lu̍a̍i̍tīi̍ya̍ wa̍ o̍ būŋgɛ̄ī ndɛ̄i̍ ni᷄ŋ nda̍, ā sīmūl nda̍ 
sīmūllo̍ pīla̍, ma̍ tūāū yu̍ŋgu̍ Da᷅ŋndo̍, mi̍ yu̍ŋgu̍ Da᷅ŋndo̍ ā kɔ̍ cha᷅l o̍ lɛ̄ŋndē 
ŋ̄pēmbū le̍ŋ. Yu̍ŋgu̍ Da᷅ŋndo̍ ā nɔ̄la̍ mā tōl o̍ lɛ̄ŋndē dɛ̍ŋgbɛ̍le̍ŋ ni᷄ŋ mā cha᷄l lo̍ŋ te̍. 

35Le̍ he̍ī, mi̍ A̍mɔ̍lu̍a̍i̍tīi̍ya̍ ā hīāū lāchī a̍ chālle̍ A̍i̍cha̍lɔ̄ŋ chi̍e̍e̍, a̍ Si̍a̍a̍lbīm, o̍ ko̍ŋ 
kɔ̍ɔ̍lī, a̍ o̍ Pēmbīī Hɛ̄lu̍ɛ̍sīve̍ chōo̍. Kɛ̍ mi̍ yu̍ŋgu̍la̍ fu̍la̍ o̍ pūlāle̍ Chōo̍sɛ̍le̍ŋ chōo̍ la̍ŋ, 
yu̍ŋgu̍ E̍fi̍lūēm ndo̍ a̍ yu̍ŋgu̍ Mānāa̍sē wo̍ ā kīndīlā A̍mɔ̍lu̍a̍i̍tīi̍ya̍ ha̍ā ma̍ sīīŋgūū 
nda̍ chīa̍a̍ ndāa̍ wa̍li̍. 

36Ndu̍yɛ̍ A̍mɔ̍lu̍a̍i̍tīi̍ya̍ ha̍ā pɛ̄ŋgu̍la̍ lɛ̄ŋndē ndāle̍ŋ mɛ̄ɛ̍ la̍ chɛ̍ŋ Ākīlūābī Pa̍a̍sī, mi̍ 
lā kūā a̍ Sɛ̍lā chi̍e̍e̍, o̍ ko̍ŋ kɔ̍ɔ̍lī, mi̍ lā hēēlū kɛ᷅. 

Chɔ̄ɔ̍chia̍̍a̍ 2 

Kii̍l̍a̍nɔ ̍Mɛl̄ɛk̄a̍ Ya̍a̍wɛɛ̄ ̄wo̍ ō sōō nāa̍ Is̍ɔl̄ūɛi̍y̍a̍ chūā Bɔk̍īm? 
1O̍ ko̍ŋ kɔ̍ɔ̍lī, mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō cha᷄ŋ Ki̍lkāl chi̍e̍e̍, mbo̍ kūā Bɔ̍kīm 
le̍ mbō kɔ̍ di̍mūl wāŋnda̍ I̍sɔ̄lūɛ̍i̍ yōōŋgōo̍. Mbo̍ dīmūl nda̍ māā Mɛ̄lɛ̄ka̍ dīmi̍ āā, 
“Wāŋnda̍ I̍sɔ̄lūɛ̄ī, ya̍ so̍li̍ nya̍ o̍ chɛ̄le̍ŋ ni̍ŋ I̍chi̍pī ni̍, mi̍ hu᷅ŋ a̍ nya̍ o̍ lɛ̄ŋnde̍ŋ nde᷅ŋ 
ni᷄ŋ, lɛ̄ŋndē ya̍ I̍ chu̍e̍l sīndɛ̄ fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ. Mi̍ lo᷅ o̍ 
ko̍ŋ mi̍ di̍mūl nda̍ a̍a̍, ‘Kpe̍ma̍ cho̍ na̍a̍ tɛ̄ɛ̄ŋ na̍a̍ nya̍ā wo̍, I̍ tɛ̍ɛ̍mbūū kpe̍ma̍ ko̍ŋ 
te̍. 

2Ndu̍yɛ̍ nya̍ bɛ̍ɛ̍ lā yi̍ī kpe̍ma̍ o̍ kpe̍ma̍ nya̍ wānāa̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍ le̍. 
Ma̍āŋndā wāŋnda̍ ha̍ā ā tāŋgu̍lta̍ŋ ki̍nɛ̍i̍ lā pēsi̍ pe̍si̍ la̍ŋ kpo̍u̍.’ Kɛ̍ mi̍ lā lō o̍ ko̍ŋ 
mi̍ lā sōlī ya̍ Mɛ̍lɛ̄ka̍ dīōm. Nyɛ̄ ya̍ I̍ di̍mu̍l nya̍ le̍ tōsāa̍ wo̍, lā chɛ᷄l mī lā tōsa̍ ndu̍ 
le̍. Vɛ᷅ mi̍ lā tōsā le̍nde̍? 

3Le̍ kɛ̄ɛ̄ nya̍ kɛ̄ɛ̍ ya̍ ho̍ō dīōmndo̍, mi̍ chē bɛ̍ɛ̍ mi̍ ya̍ i̍i̍ chu̍ēl nya̍ būŋgɛ̄i̍ le̍ wāŋnda̍ 
ha̍ā tōūwɔ̄ɔ̍ nya̍ lāchī, kɛ̍ I̍ tu̍ū lɛ̍ nda̍ nya̍ lāchī le̍. Wāŋnda̍ ha̍ā ā chō hūnɔ̄ɔ̄ sīmnɔ᷄ŋ 
ya̍a̍mɔ̍ɔ̍wa̍a̍ nya̍, ndu̍yɛ̍ o̍ ko̍ŋ kɔ̍ɔ̍lī, nyɛ̄m nda̍ sōōlūū māā mɛ̄lɛ̄ka̍a̍ ndā wo̍ŋ, mī 
nyɛ̄m mu᷅ŋ ŋ̄ sīmnu᷄ŋ ya̍ŋɔ̄ɔ̄lē bɛ̄ndūle̍ŋ le̍ nya̍.” 

4Mɛ̄ɛ̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chīi̍ wāŋnda̍ I̍sɔ̄lūɛ̍i̍ yōōŋgōo̍ ho̍ō dīmu̍l, nda̍ 
kpo̍u̍ ma̍ chāŋ chōo̍ cho̍o̍ kpu̍ū. 

5Mɛ̄ɛ̍ nyɛ̄ ko̍ŋ to̍sa̍ ni̍ ma̍ kē fo̍ndāa̍ ho̍ō dīōla̍ŋ āā Bɔ̍kīm. O̍ ko̍ŋ kɔ̍ɔ̍lī, mi̍ wāŋnda̍ 
I̍sɔ̄lūɛ̄ī a̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ o̍ fo̍ndāŋ kōŋ. 

A̍ pīɔm̍ Chɔɔ̄s̍ūāā wo̍ o̍kɔɔ̄ ̄
6A̍ te̍le̍ŋ Chɔ̄ɔ̍sūāā o̍ wa̍ yōōmū wo̍, mbo̍ pīɔ̄ū I̍sɔ̄lūɛ̍i̍ya̍ lɛ̄ŋndē Mɛ̄lɛ̄ka̍ ke̍ nda̍ le̍ŋ 
a̍ yu̍ŋgu̍la̍ŋ kpɛ̍ kpɛ̍. Mɛ̄ɛ̍ o̍ chi̍i̍ nda̍ le̍ŋ pīɔ̄ū kpo̍u̍, mbo̍ māl nda̍, mi̍ yu̍ŋgu̍ o̍ 
yu̍ŋgu̍ ku̍ā mbo̍ kɔ̍ chu̍ā būŋgɛ̄ī o̍ sɔ̍la̍ ve̍ māā nyɛ̄ ndā. 

7Ndu̍yɛ̍ chɔ̍ŋ a̍ bōōndi̍i̍ Chɔ̄ɔ̍sūāā o̍ wa̍ I̍sɔ̄lūɛ̍i̍ya̍ chīla̍ŋnde̍, ha̍a̍a̍ a̍ yōōmū ndɔ̄ɔ̍ 
mɛ̄ɛ̄lu̍la̍ŋ, wāŋnda̍ I̍sɔ̄lūɛ̄ī a̍ wa̍ Mɛ̄lɛ̄ka̍ Ya̍a̍wɛ̄ɛ̍ sāāŋgīāllo̍. Ndu̍yɛ̍ mɛ̄ɛ̍ Chɔ̄ɔ̍sūāā 
o̍ vi᷅, mi̍ wāŋnda̍ I̍sɔ̄lūɛ̄ī a̍ hi̍a̍ū lāchī a̍ Mɛ̄lɛ̄ka̍ sāāŋgīāllo̍ ha̍a̍a̍ mbo̍ lō o̍ ko̍ŋ, mi̍ 
wāŋ bɛ̄ndūa̍a̍ wa̍ nda̍ chīla̍ŋnda̍, a̍ che᷅ sɔ̄ɔ̍ŋ kɔ̄ndɔ̄fi̍li̍ŋ bɛ̄ndū Mɛ̄lɛ̄ka̍ Ya̍a̍wɛ̄ɛ̄ o̍ 
to̍sa̍l le̍ I̍sɔ̄lūɛ̍i̍ya̍ wo̍ŋ ndā ā chūū kpo̍u̍. 

8Mi̍ bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Chɔ̄ɔ̍sūāā, po̍ Nu᷅ŋ ndo̍ ō wū. Ō wa̍ wɔ̄sīla̍ŋ kɛ̄mɛ̄ a̍ tɔ̍ 
(110) mbo̍ wū. 

9Mi̍ wāŋnda̍ I̍sɔ̄lūɛ̄ī a̍ kɔ̍ chɔ᷅ ndu̍ Tīmīnātī Sɛ̍lūā chi̍e̍e̍, o̍ būŋgɛ̄ī ndūɛ̍i̍ ni᷄ŋ, o̍ 
lɛ̄ŋndē īpēmbūle̍ŋ E̍fi̍lūēm, kūmbū Pēmbīī Ka̍a̍sā ve̍ bā lūāŋndo̍. 

10O̍ ko̍ŋ kɔ̍ɔ̍lī, yu̍ŋgu̍la̍ wa̍ a̍ te̍le̍ŋ ko̍ŋ nda̍ŋ kpo̍u̍ mi̍ lā chūū. Mi̍ yu̍ŋgu̍la̍ che᷅le̍ŋ 
lā mīīŋgū. Kɛ̍ yu̍ŋgu̍la̍ mi̍i̍ŋgu̍ la᷅ŋ nda̍ŋ, ō bēndu̍ bɛ̍ɛ̍ a̍ ti᷅ŋ te̍, mi̍ lā pūɛ̄ɛ̄nu᷄ŋ a̍ 
Mɛ̄lɛ̄ka̍ Ya̍a̍wɛ̄ɛ̄. Sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ Mɛ̄lɛ̄ka̍ tōsa̍ le̍ I̍sɔ̄lūɛ̍i̍ya̍ wo̍ŋ, ma̍ 
pūɛ̄ɛ̄nu᷄ŋ a̍ mu̍ŋ o̍kɔ̄ɔ̄. 

A̍ mɛɛ̄ ̍Is̍ɔl̄ūɛi̍y̍a̍ ā pɛŋ̄gi ̍Mɛl̄ɛk̄a̍ Ya̍a̍wɛɛ̄ ̍sōōlūūwo̍ yɛ ̍o̍kɔɔ̄ ̄
11O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ to̍sā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Ma̍ 
mūli᷄ŋ Bāāl, mɛ̄lɛ̄ka̍ā chēle̍ŋnda̍ sāāŋgīāllo̍. 

12Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍, nda̍ a̍a̍ pi̍ɛ̍īyo̍, o̍ so̍li̍ nda̍ I̍chi̍pī wo̍, 
ma̍ kɛ̄ɛ̄ Mɛ̄lɛ̄ka̍ kōŋ. Nyɛ̄m yɛ̍ yɛ̍ŋ che̍le̍ŋ wānāa̍ ba̍lu̍ nda̍ wa̍ nda̍ a̍a̍ pi̍ɛ̍ī māā 
mɛ̄lɛ̄ka̍ā ndā wo̍ŋ, nda̍ bɛ̍ɛ̍ ma̍ mūli᷄ŋ nyɛ᷅m mu᷅ŋ pīɛ̄īyo̍. O̍ ko̍ŋ, ma̍ tɛ̄ɛ̄mbūū 
Mɛ̄lɛ̄ka̍ Ya̍a̍wɛ̄ɛ̍ kɔ̄l mbo̍ dūāū nu᷄ŋ tu̍mbe̍ a̍ nda̍ o̍ ka̍lā ka̍lā. 

13Fo̍ndōle̍, le̍ mɛ̄ɛ̍ nda̍ kɛ̄ɛ̍ ndu̍, ma̍ mūli᷄ŋ Bāāl a̍ Āsīta̍tɛ̄ɛ̄ sōōlūūwo̍ māā mɛ̄lɛ̄ka̍a̍ 
ndā yɛ̍. 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wāŋnda̍ I̍sɔ̄lūɛ̄ī o̍ ka̍lā ka̍lā. O̍ ko̍ŋ, mbo̍ 
māl nda̍ wānāa̍ ke̍ī wa᷅ŋnda̍ dēlɔ̄ɔ̍ chōo̍ mā pūŋgā nyɛ᷅m nda᷄ŋ nda̍ o̍ bā. Mbo̍ fāŋā 
nda̍ bāa̍ chōo̍, mi̍ ya̍a̍mɔ̍ɔ̍wa̍a̍ ndāa̍ wa̍ nda̍ ā ba̍lāā wa̍ ā sɔ̄lā nda̍ kpāāyāa̍ chōo̍, 
nda̍ a̍a̍ nɔ̍lā lɛ̍ mī nda̍ a̍a̍ si̍mu̍l nda̍ le̍. 

15Te̍le̍ŋ o̍ te̍le̍ŋ nda̍ a̍a̍ kūɛ̄ ni᷅ŋ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ 
si̍m ya̍a̍mɔ̍ɔ̍wa̍a̍ ndāa̍ kɔ̄ɔ̄lī, ya̍a̍mɔ̍ɔ̍wa̍a̍ ndāa̍ yēm nda̍. Ndu̍yɛ̍ nyɛ̄ Mɛ̄lɛ̄ka̍ 

Ya̍a̍wɛ̄ɛ̄ o̍ di̍mu̍l nda̍ mbo̍ tīāŋnu᷄ŋ ndo̍ ndu̍ wa̍ ko̍ŋ ni̍. O̍ ko̍ŋ, mi̍ sāŋgā bɛ̄ndōo̍ ō 
tūāl wāŋnda̍ I̍sɔ̄lūɛ̍i̍ chōo̍. 

16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍lī wāŋnda̍ I̍sɔ̄lūɛ̍i̍ya̍ tɛ̄ɛ̄ŋ mbo̍ sīīŋgūū nda̍ 
chɔ̍ɔ̍chi̍a̍a̍ I̍sɔ̄lūɛ̍i̍ya̍ chōo̍, le̍ mā bāŋa̍ I̍sɔ̄lūɛ̍i̍ya̍ ya̍a̍mɔ̍ɔ̍wa̍a̍ ndāa̍ nda̍ a̍a̍ hu᷅ŋ nda̍ 
dēlɔ̄ɔ̍ chōo̍ mā pūŋgā nyɛ᷅m nda᷄ŋ nda̍ o̍ bā. 

17Kɛ̍ wāŋnda̍ I̍sɔ̄lūɛ̄ī a̍ tu̍i̍i̍ vɛ̍lɛ̄ wānāa̍ wa̍ nda̍ ha̍ā chīla̍ŋ nda̍ dīōm te̍. Ma̍ bīī ma̍ 
hīāū lāchī a̍ nyɛ̄m chēle̍ŋndo̍ŋ sāāŋgīāllo̍, ndu̍yɛ̍, mā sōōlūū mu̍ŋ māā mɛ̄lɛ̄ka̍a̍ 
ndā. Nɛ̄i̍ fi̍nyāā ndāā ma̍māa̍ ā wa̍ chōo̍, ma̍ tūsi᷄ŋ o̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ 
bɛ̄ŋgu̍ a̍ kɔ̄ltā ndāla̍ŋ kpo̍u̍ wo̍, mi̍ I̍sɔ̄lūɛ̍i̍ya̍ fāŋa̍ŋ o̍ nɛ̄ī ko̍ŋ cho̍o̍ ma̍ tūāl nɛ̄ī 
chɛ̍le̍ŋ kɔ̄ɔ̄lī. 

18Le̍ te̍le̍ŋ o̍ te̍le̍ŋ tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ hɛ̍li̍ wāŋndo̍ pɛ̍, mbō ha̍ndu̍ ndu̍ 
I̍sɔ̄lūɛ̍i̍ya̍ chīla̍ŋ, wāa̍ Mɛ̄lɛ̄ka̍ ndu̍ o̍o̍ wa᷅ wa̍nā ko̍ŋ kɔ̄ɔ̄lī ni̍, mbō ke̍ wānā ko̍ŋ 
kpāāyāa̍ mbō bāŋa̍ I̍sɔ̄lūɛ̍i̍ya̍ ya̍a̍mɔ̍ɔ̍wa̍a̍ ndāa̍ o̍ bā. Ndu̍yɛ̍ ha̍a̍a̍ a̍ te̍le̍ŋ wānā ko̍ŋ 
ō wā yo̍o̍mū wo̍, I̍sɔ̄lūɛ̍i̍ya̍ ā ve᷅ ya̍a̍mɔ̍ɔ̍wa̍a̍ ndāa̍ o̍ bā bɛ̄ŋgu̍ le̍. Kāni̍ fo̍ndōle̍, 
Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ nɔ̍ nyīɛ̍ɛ̍ye̍ ta̍u̍ le̍ wāŋnda̍ I̍sɔ̄lūɛ̄ī. Te̍le̍ŋ o̍ te̍le̍ŋ tē 
ya̍a̍mɔ̍ɔ̍wa̍a̍ ndāa̍ nda̍ a̍a̍ wa̍ nda̍ kīndīlāa̍ pɛ̍, mī nda̍ a̍a̍ wa̍ nda̍ nyɛ̄ pālāa̍ tūsīo̍o̍ 
chōo̍, tē ā kōŋu̍l nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ pɛ̍ le̍ mālāa̍, nyīɛ̍ɛ̍ye̍ ndu̍ o̍o̍ tu̍i̍i̍nūŋ 
nda̍ ni̍. 

19Kɛ̍ dīmīo̍o̍ nu̍a̍ā mī wāna̍ wa᷅ nda̍ ko̍ŋ chi᷅la̍ŋndo̍ ō vī, mī wāŋnda̍ I̍sɔ̄lūɛ̄ī a̍ mi̍ŋgi̍ 
bɛ̍ɛ̍ ba᷅la̍ŋ o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ, mā mu̍li̍ŋ bɛ̍ɛ̍ nyɛ᷅m chēle̍ŋndo̍ŋ sāāŋgīāllo̍, 
mā sōōlūū mu̍ŋ māā mɛ̄lɛ̄ka̍a̍ ndā. Sɔ̄ɔ̍ŋ wɔ̄ɔ̍ŋ nda̍ mīīŋgū ni᷅ŋ tōsāa̍ wo̍ŋ, ŋ̄ hīāū 
ni᷅ŋ bɛ̍ɛ̍ ŋ̄ fi̍nyāā ndāā ma̍māa̍ ā wa̍ tōsāa̍ wo̍ŋ lēwɔ̄ū. Mā hīōū lāchī a̍ bōllē kālāle̍ŋ 
tōsāa̍ ā chɛ᷅l mā ma᷄l yɔ̄ŋndā ndāla̍ wɔ̍ɔ̍ŋnda̍ŋ te̍. 

20O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍a̍ŋ tu̍mbe̍ a̍ I̍sɔ̄lūɛ̍i̍ya̍ ō kālā ka̍lā. Mbo̍ dīmī āā, 
“Wāŋnda̍ ha̍ā ā cho̍ wa̍nāa̍ tu̍e̍ī ya̍ dīōm te̍. Kpe̍ma̍ ya̍ I̍ yi̍i̍ a̍ fi̍nyāā ndāā ma̍māa̍ 
le̍ fɛ̍ɛ̍ŋ a̍ fɛ̍ɛ̍ŋ mi̍ di̍mūl nda̍ le̍ mā wa̍ lēchōo̍ wo̍, ā chi̍i̍ kpe̍ma̍ ko̍ŋ tɛ̄ɛ̄mbūū. 

21Le̍ he̍ī, kāa̍la̍ Chɔ̄ɔ̍sūāā o̍ mɛ̍i̍ le̍ sōlīo̍o̍ o̍ lɛ̄ŋndē Ke̍nāŋnde̍ŋ ni᷄ŋ te̍le̍ŋ pa̍ mbo̍ 
wū la̍ŋ ki̍nɛ̍i̍, I̍ so̍lī lɛ̍ la̍ŋ mī to̍ū la̍ŋ mɛ̄ɛ̍ ya̍ i̍i̍ chu̍e̍l nda̍ būŋgɛ̄i̍ yɛ̍ le̍. 

22I̍ cho̍ tōsā mī kāa̍la̍ la̍ŋ lā wa̍ nda̍ tɛ̄ɛ̄ŋ, le̍ mī to̍fa̍ nda̍ mī si̍na̍ tē ā tūāl ni̍ŋ nɛ̍i̍ 
nu̍u̍ kɔ̄ɔ̄lī, nɛ̄i̍ fi̍nyāā ndāā ma̍māa̍ ā wa̍ chōo̍ wo̍, ɔ̄ɔ̄ tē ā tu᷅l ni̍ŋ ndu̍ kɔ̄ɔ̄lī le̍.” 

23O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ kāa̍la̍ Ke̍na̍na̍i̍tīi̍la̍ŋ nda᷅ŋ lā hīāū lāchī a̍ cha᷄lle̍ 
o̍ lɛ̄ŋndē Ke̍nāŋnde̍ŋ ni᷄ŋ I̍sɔ̄lūɛ̍i̍ya̍ tɛ̄ɛ̄ŋ. Ō sōli̍ nda̍ o̍ lēpīlɛ̍ ni̍ŋ kpe̍ ɔ̄ɔ̄ mbō tōsa̍ 
mī I̍sɔ̄lūɛ̍i̍ya̍ ā yēm nda̍ kpo̍u̍ le̍. 

Chɔ̄ɔ̍chia̍̍a̍ 3 

A̍ kāa̍la̍ che᷅le̍ŋnda̍ lo̍ o̍ lɛŋ̄ndē Ke̍nāŋnde̍ŋ niŋ᷄ nda̍ŋ o̍kɔɔ̄ ̄

1Mi̍ Mɛ̄lɛ̄ka̍ tōsā mi̍ kāa̍la̍ che᷅le̍ŋ lā pūm lā hīāū lāchī a̍ cha᷄lle̍ o̍ lɛ̄ŋndē Ke̍nāŋnde̍ŋ 
ni᷄ŋ nda̍ I̍sɔ̄lūɛ̍i̍ya̍ lātūlu̍. Sa̍bū o̍ to̍sa̍ he̍ī yo̍ cho̍ ni̍, māā le̍ mī ndu̍ o̍o̍ to̍fa̍ yu̍ŋgu̍la̍ 
I̍sɔ̄lūɛ̍i̍la̍ la̍a̍ si̍na̍ a̍ chɔ̄ūwo̍ Ke̍nāŋ o̍kɔ̄ɔ̄ le̍ la̍ŋ. 

2Ō tōsa̍ mātōsāā ndi̍ kpe̍e̍kpe̍i̍, le̍ mī ndu̍ o̍o̍ chɔ̍m yu̍ŋgu̍la̍ I̍sɔ̄lūɛ̍i̍la̍ŋ a̍ chɔ̄ūwo̍ 
o̍kɔ̄ɔ̄, la̍ŋ la̍ yɔ̍nūŋ ni̍ māā I̍sɔ̄lūɛ̍i̍ya̍ chūāā ndāā ma̍māa̍, ā nda̍ a̍a̍ si̍nā wɔ̍ a̍ chɔ̄ū 
o̍ chɔ̄ū o̍kɔ̄ɔ̄ le̍ wa̍. 

3Kāa̍la̍ la̍a̍ lo̍ o̍ lɛ̄ŋnde̍ŋ nde᷅ŋ ni᷄ŋ nda̍ŋ, la̍ŋ la̍ wa̍ la᷅ŋ ni̍. Fīli̍i̍tīāŋnda̍ a̍ māsāa̍ ndāā 
bɛ̍ndūāā ŋūɛ̍ɛ̍nu̍a̍a̍, a̍ Ke̍na̍na̍i̍tīi̍ya̍ kpo̍u̍, a̍ Sa̍i̍dɔ̄ŋnda̍, a̍ Hi̍va̍i̍tīi̍ya̍, a̍ wa̍ o̍ 
pēmbūŋ Le̍ba̍nɔ̄ŋndo̍ŋ chōo̍, chɔ̍ŋ a̍ Pēmbīī Bāāl Ha̍mɔ̄ŋnde̍, mbo̍ fūūlūū Lēbō 
Ha̍ma̍tī di̍ ve̍. 

4Kāa̍la̍ŋ ndāŋ lā wa̍ māwāā o̍ lɛ̄ŋnde̍ŋ nde᷅ŋ ni᷄ŋ, le̍ mī Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ to̍fa̍ 
I̍sɔ̄lūɛ̍i̍ya̍ le̍ mbō sīna̍ te̍ nda̍ a̍a̍ tu̍sīŋ ni̍ŋ o̍ dīōm ndɔ̄ɔ̍ bɛ̄ŋgu̍ pɛ̍, ndu̍ yɔ̍nūŋ ni̍ māā 
nyɛ̄ o̍ dɔ̍ū sīndɛ̄ Mūu̍sē o̍ sōndō mbo̍ dīmūl fi̍nyāā ndāā ma̍māa̍ wo̍. 

5O̍ ko̍ŋ, mi̍ wāŋnda̍ I̍sɔ̄lūɛ̄ī a̍ hi̍a̍ū lāchī a̍ cha᷄lle̍ Ke̍na̍na̍i̍tīi̍ya̍ tɛ̄ɛ̄ŋ, a̍ Hi̍ta̍i̍tīi̍ya̍, a̍ 
A̍mɔ̍lu̍a̍i̍tīi̍ya̍, a̍ Pɛ̄lu̍i̍sa̍i̍tīi̍ya̍ a̍ Hi̍va̍i̍tīi̍ya̍ o̍ ko̍ŋ kɔ̍ɔ̍lī, a̍ Chɛ̄bu̍sa̍i̍tīi̍ya̍. 

6Ndu̍yɛ̍ mi̍ wāŋnda̍ I̍sɔ̄lūɛ̄ī a̍ so̍lī Mɛ̄lɛ̄ka̍ dīōm, ma̍ kēna᷅ŋ la̍a̍ndūa̍a̍ nda̍ wāŋnda̍ 
ha̍ā, ndu̍yɛ̍ o̍ ko̍ŋ kɔ̍ɔ̍lī, mɛ̄lɛ̄ka̍ā wāŋnda̍ ha̍ā ā sōōlūū wa̍, nda̍ bɛ̍ɛ̍ ma̍ mūli᷄ŋ 
mɛ̍lɛ̄ka̍ā kāŋ sōōlūūwo̍. 

Mɛl̄ɛk̄a̍ hāndu̍ O̍tin̍īɛl̄ Is̍ɔl̄ūɛi̍y̍a̍ chīla̍ŋ 
7Mi̍ wāŋnda̍ I̍sɔ̄lūɛ̄ī a̍ to̍sā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Ma̍ pūɛ̄ɛ̄nu᷄ŋ a̍ 
Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄, o̍ cho̍ Mɛ̄lɛ̄ka̍ ndāa̍ wo̍, ma̍ mūli᷄ŋ mɛ̍lɛ̄ka̍ā yɛ̍ yi̍a̍a̍ 
sāāŋgīāllo̍, Bāāl nda̍ A̍si̍ɛ̍lūā. 

8O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍ o̍ ka̍lā ka̍lā. Le̍ he̍ī, mbo̍ tōsā, 
mi̍ Māsāa̍ Kūsīāŋ Lu̍i̍si̍a̍tīm o̍ wa̍ o̍ lɛ̄ŋndē Mɛ̄sōpōte̍e̍mīāā le̍ŋ ni᷄ŋ ndo̍, ō hu᷄ŋ de᷅l 
nda̍ chōo̍ a̍ sɔ̍ŋgɔ̄ɔ̍, ndu̍yɛ̍ mbo̍ yām nda̍. Mi̍ I̍sɔ̄lūɛ̍i̍ya̍ ā wā ni̍ko̍ ndu̍ o̍ bā bɛ̄ŋgu̍. 
Le̍ wɔ̄sīla̍ŋ lā ŋɔ̄ma̍a̍ I̍sɔ̄lūɛ̍i̍ya̍ ā wa̍ ndu̍ o̍ bā bɛ̄ŋgu̍. 

9O̍ ko̍ŋ, mi̍ wāŋnda̍ I̍sɔ̄lūɛ̄ī a̍ cha᷅ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mālāa̍. Mi̍ Mɛ̄lɛ̄ka̍ 
lō o̍ ko̍ŋ, mbo̍ hɛ̄lī po̍ pi᷅lɛ̍ dīōla̍ŋ āā O̍ti̍nīɛ̄l, po̍ Ke̍na̍sī wo̍, pɔ̄mbɔ̄ɔ̍ Ke̍lɛ̍bī, mbo̍ 
hāndū ndu̍ I̍sɔ̄lūɛ̍i̍ya̍ chīla̍ŋ. O̍ti̍nīɛ̄l ko̍ŋ ndu̍ ba̍ŋa̍ I̍sɔ̄lūɛ̍i̍ya̍ māsāa̍ ho̍ō o̍ bā ni̍. 

10Ō wa̍ a̍ te̍le̍ŋ pi᷅lɛ̍, mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl O̍ti̍nīɛ̄l kɔ̄ɔ̄lī. O̍ ko̍ŋ, mi̍ 
O̍ti̍nīɛ̄l o̍ si̍mnu᷄ŋ wa̍nā ba̍nāa̍ I̍sɔ̄lūɛ̍i̍ya̍ kpo̍u̍ chōo̍. Mi̍ O̍ti̍nīɛ̄l o̍ si᷅m I̍sɔ̄lūɛ̍i̍ya̍ 
lāchī, ma̍ kɔ̍ chi᷅ŋa̍la᷅ŋ Ma̍sāa̍ Kūsīāŋ Lu̍i̍si̍a̍tīm, o̍ wa̍ Mɛ̄sōpōte̍e̍mīāā wo̍ a̍ sɔ̍ŋgɔ̄ɔ̍. 
Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ O̍ti̍nīɛ̄l kpāāyāa̍ mbo̍ yām māsāa̍ ho̍ō, mbo̍ tōsā 
mi̍ I̍sɔ̄lūɛ̍i̍ya̍ fūlā ndu̍ o̍ bā bɛ̄ŋgu̍. 

11O̍ ko̍ŋ, mi̍ kɔ̄l nyūlōo̍ ō mīīŋgū I̍sɔ̄lūɛ̄ī. Le̍ wɔ̄sīla̍ŋ be̍le̍-hi̍ɔ̍ɔ̍lu̍, kɔ̄l nyūlōo̍ wa̍ 
I̍sɔ̄lūɛ̄ī. O̍ ko̍ŋ kɔ̍ɔ̍lī, mi̍ O̍ti̍nīɛ̄l po̍ Ke̍na̍sī wo̍ ō wū. 

Mɛl̄ɛk̄a̍ hāndu̍ Ih̍u̍dī Is̍ɔl̄ūɛi̍y̍a̍ chīla̍ŋ 

12O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ to̍sā vɛ̄lɛ̄ nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ 
wo̍. O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ Māsāa̍ Ɛ̍ki̍lɔ̄ŋ, o̍ wa̍ Mo̍wa̍bī wo̍ ō hu᷄ŋ 
yo᷅m I̍sɔ̄lūɛ̍i̍ya̍ a̍ sɔ̍ŋgɔ̄ɔ̍, mi̍ I̍sɔ̄lūɛ̍i̍ya̍ ā wā ndu̍ ni᷅ŋ o̍ bā bɛ̄ŋgu̍. 

13Ō wa̍ a̍ te̍le̍ŋ pi᷅lɛ̍, mi̍ Māsāa̍ Ɛ̍ki̍lɔ̄ŋ o̍ chu̍u̍ŋgīāā A̍mɔ᷅na̍i̍tīi̍ya̍, a̍ Āma̍la̍kāi̍tīi̍ya̍ 
nāa̍ pi᷅lɛ̍, mbo̍ kɔ̍ chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍. Ndu̍yɛ̍ mbo̍ yām I̍sɔ̄lūɛ̍i̍ya̍, mbo̍ bīī 
chi̍e̍e̍ ndā bɛ̍ndōo̍ Chɛ̄lu̍i̍kō, chi̍e̍e̍ māwāūwo̍. 

14Le̍ wɔ̄sīla̍ŋ tɔ̍ a̍ lā ŋɔ̄ma̍a̍ I̍sɔ̄lūɛ̍i̍ya̍ wa̍ Māsāa̍ Ɛ̍ki̍lɔ̄ŋ o̍ bā bɛ̄ŋgu̍, māsāa̍ le̍ 
Mo̍wa̍bī, mā sāāŋgīāl ndu̍. 

15O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ cha᷅ŋ vɛ̄lɛ̄ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mālāa̍. 
Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ, mbo̍ hɛ̄lī po̍ pi᷅lɛ̍ dīōla̍ŋ āā I̍hu̍dī, po̍ Kɛ̍lūā wo̍, fūlāa̍ 
o̍ yu̍ŋgu̍ Bɛ̍ŋnja̍mīŋ ndo̍ chōo̍, mbo̍ hāndū ndu̍ I̍sɔ̄lūɛ̍i̍ya̍ chīla̍ŋ le̍ mbō bāŋa̍ nda̍. 
Ndu̍yɛ̍ I̍hu̍dī yɛ̍, wāna̍ īmīāllo̍ o̍ wa̍ ni̍. Ō wa̍ a̍ te̍le̍ŋ pi᷅lɛ̍ mi̍ wāŋnda̍ I̍sɔ̄lūɛ̄ī a̍ vi̍ām 
I̍hu̍dī a̍ pāāwā nda̍ lēlɛ̄ŋ ndo̍ nāa̍ Māsāa̍ Ɛ̍ki̍lɔ̄ŋ chu̍a̍, o̍ wa̍ Mo̍wa̍bī wo̍. 

16Ndu̍yɛ̍ I̍hu̍dī ndu̍ o̍o̍ chɔ̍ū mūɛ̄ī fāŋīī pīlɛ̍, sōndōla̍ŋ lā tīɔ̍ɔ̍ŋ ndi̍ i̍i̍ nɔ̍ ni̍. Mūɛ̍i̍ he̍ī 
ī wa̍ bānde̍i̍ le̍ nɛ̄īyo̍ lēpīlɛ̍ a̍ tɛ̄ndāa̍ tɛ̄ɛ̄ŋ. Mi̍ I̍hu̍dī o̍ chu̍ā mūɛ̄ī ndūɛ̍i̍ he̍ī, mbo̍ 
sāāyīa̍ŋ ndi̍ o̍ bā ndɔ̄ kɛ̍ndɔ̄ɔ̍ chōo̍ o̍ dōmāa̍ bɛ̄ŋgu̍. 

17O̍ ko̍ŋ kɔ̍ɔ̍lī, mbo̍ chūā pāāwā lēlɛ̄ŋ nda̍ vēm ndu̍ a̍ ndu̍ wo̍, mbo̍ kūā a̍ ndu̍ nāa̍ 
Māsāa̍ Ɛ̍ki̍lɔ̄ŋ chu̍a̍. Ɛ̍ki̍lɔ̄ŋ yɛ̍, chēlu̍llo̍ pīla̍ ndu̍ o̍o̍ che̍lu̍l ni̍. 

18-19Mɛ̄ɛ̍ I̍hu̍dī o̍ chi̍i̍ pāāwāa̍ yɔ̄ŋgu̍ ma̍ bīī mīīŋgōo̍ nda̍ wānāa̍ li̍i̍la̍ ndu̍ a̍ pāāwāa̍ 
wa̍, mɛ̄ɛ̍ nda̍ fūūlu̍u̍ Ki̍lkāl i̍kɛ̍i̍ nāa̍ nda̍ sɛ̄l pōūta̍ŋ nda̍, mbo̍ dīmūl wānāa̍ li̍i̍la̍ 
ndu̍ a̍ pāāwāa̍ wa̍ le̍ mā kūɛ̄ pɔ̍ɔ̍ lāchī. O̍ ko̍ŋ kɔ̍ɔ̍lī, mbo̍ mīīŋgū chi̍e̍e̍ nāa̍ Māsāa̍ 
Ɛ̍ki̍lɔ̄ŋ chu̍a̍. Mbo̍ kɔ̍ di̍mūl Māsāa̍ Ɛ̍ki̍lɔ̄ŋ āā, “Fāllo̍, I̍ nɔ̍ yōōŋgōo̍ le̍ nu̍m, kɛ̍ na̍a̍ 
ŋi̍ɔ̍ɔ̍ŋ kpe̍.” O̍ ko̍ŋ, mi̍ Māsāa̍ Ɛ̍ki̍lɔ̄ŋ o̍ di̍mūl bu̍ɛ̍i̍ya̍a̍ ndūa̍a̍ āā, “Lā mēi̍ yɔ̍,” o̍ ko̍ŋ 
kɔ̍ɔ̍lī mbo̍ dīmūl nda̍, nda̍ kpo̍u̍ ma̍ fūlā. 

20Māsāa̍ Ɛ̍ki̍lɔ̄ŋ o̍ wa̍ īchāli̍ o̍ chīɛ̄īyo̍ lēchōo̍ o̍ fo̍ndā chālāā nda̍ bɛ̄ɛ̄ndi̍a̍a̍ le̍ te̍le̍ŋ 
hāŋgu̍llo̍ wo̍. Bu̍ɛ̍i̍ya̍a̍ wa̍ a̍ ndu̍ la̍tu̍lu̍ lo̍ŋ nda̍ kpo̍u̍, ma̍ fūlā mbo̍ lō lo̍ŋ ndu̍ pīlɛ̍ 
kpe̍e̍le̍. Mi̍ I̍hu̍dī sɔ̍ɔ̍ŋgūū ndu̍ īkɛ̄i̍ nāa̍ o̍ wa̍ īchāli̍ wa̍. Mbo̍ dīmūl ndu̍ āā, “Mɛ̄lɛ̄ka̍ 
ke̍ ya̍ yōōŋgōo̍ le̍ nūm.” Tūēīyɔ̄ɔ̄ kōŋ mi̍ I̍hu̍dī o̍ di̍mūl ndu̍ le̍nde̍, mi̍ Māsāa̍ Ɛ̍ki̍lɔ̄ŋ 
o̍ cha̍ŋ o̍ kpe̍ŋgbe̍i̍ ndɔ̄ɔ̍ chōo̍ nya̍ mbo̍ sīm. 

21O̍ ko̍ŋ, mi̍ I̍hu̍dī o̍ wo̍ū bā ndɔ̄ mi̍āllo̍ sɔ̍ɔ̍ o̍ dōmāa̍ bɛ̄ŋgu̍, mbo̍ nāŋ mūɛ̍i̍ wa̍ ndu̍ 
o̍ chāŋ o̍ bā kɛ̄ndɔ̄ɔ̍ chōo̍ ve̍, mbo̍ chūkū Māsāa̍ Ɛ̍ki̍lɔ̄ŋ dēmbōo̍ a̍ ndi̍. 

22Mūɛ̍i̍ kpo̍u̍ mi̍ ī lūɛ̄īnu᷄ŋ ndu̍ ni᷄ŋ a̍ pīa̍u̍wo̍ lātūlu̍, mi̍ ī fūlā ndu̍ o̍ kɔ̄ɔ̄. Chūkɔ̄ɔ̄ 
kōŋ ndu̍ a̍ ndi̍ mi̍ pūlo̍ŋ hūlu᷄ŋ. Mi̍ I̍hu̍dī o̍ ma᷅l ndu̍ le̍nde̍ yɛ̍lɛ̍ŋ, mūɛ̄ī kēŋ bɛ̍ɛ̍ ō 
sōli̍ le̍. Mi̍ chūɛ̄īma̍ wa̍ ndu̍ fūlāa̍ ni᷄ŋ nda̍ŋ mā kūmbū mūɛ̍i̍ kpo̍u̍. 

23O̍ ko̍ŋ kɔ̍ɔ̍lī, mi̍ I̍hu̍dī o̍ mɛ̍ī ndu̍ īhīni̍ lo̍ŋ, mbo̍ fūla᷄ŋ to̍ŋgōo̍ ni᷄ŋ. Mbo̍ kīīndīāā 
ndu̍ dīōla̍ŋ kɔ̄ɔ̄lī, mbo̍ bēŋī la̍ŋ kpa̍ŋ kpa̍ŋ, 

24mbo̍ kūānu᷄ŋ. Mɛ̄ɛ̍ te̍le̍ŋ ti̍ŋ hīo̍u̍, mi̍ bu̍ɛ̍i̍ya̍a̍ to̍sā wa̍llo̍ o̍ māsāa̍ lo̍ chi̍ɛ̍ī ni̍ŋ nda̍ 
ā hūŋ, ā kōma̍l dīōla̍ŋ kpo̍u̍ la̍ be̍ŋī bēŋīāā. O̍ ko̍ŋ, ma̍ yīya᷄ŋ māā hīōūwɔ̄ɔ̍ ndu̍ o̍o̍ 
ku̍ɛ̄ o̍ chīɛ̄ī kɔ̄ɔ̄lī ni̍. 

25Kɛ̍ mɛ̄ɛ̍ nda̍ chu᷄m te̍i̍, ā chi᷅ lɛ̍ mī māsāa̍ ō kūmbi̍ dīōla̍ŋ te̍, nda̍ bɛ̍ɛ̍ ā hīu̍ lɛ̍ lāchī 
a̍ bīūwɔ᷄ŋndo̍ le̍. Ma̍ chūā ki̍īyo̍ŋ ma̍ kūūmbūū dīōla̍ŋ. Mɛ̄ɛ̍ nda̍ kūūmbu̍u̍ dīōla̍ŋ, 
ma̍ sāālu᷄ŋ ma̍sāa̍ īhīni̍ lɛ᷅ŋ ō vīlɛ̍i̍yo̍. 

26Chūm nda̍ wa̍ ni᷅ŋ ko̍ŋ ndo̍ kpo̍u̍, I̍hu̍dī ndu̍ o̍o̍ ku̍ɛ̍ŋnu᷄ŋ ni᷅ŋ. Dīmīo̍o̍ nu̍a̍ā mbo̍ 
dīī ndu̍, mbo̍ fūla᷄ŋ mbo̍ kēēku᷄ŋ a̍ fo̍ndāŋ nda̍ sɛ̄l pōūta̍ŋ māā lāpīɔ̄m ndo̍, mbo̍ 
nyāānu᷄ŋ Sɛ̍i̍lūā chi̍e̍e̍. 

27Mɛ̄ɛ̍ o̍ fu̍u̍lu̍u̍ lo̍ŋ, mbo̍ hūāŋ bu̍lu̍ chɔ̄ūwo̍, le̍ mbō dīmu̍l pūa̍a̍ chɔ̄ūwa̍ o̍ lɛ̄ŋndē 
ŋ̄pēmbūle̍ŋ E̍fi̍lūēm kpo̍u̍ mā bɛ̄ɛ̄ndi̍a̍a̍ le̍ sɔ̍ŋgɔ̄ɔ̍. Mbo̍ sīm nda̍ lāchī, ma̍ cha᷄ŋ nāa̍ 
nda̍ wa̍ o̍ pēmbo᷄ŋ chōo̍ wa̍, ma̍ kūā le̍ sɔ̍ŋgɔ̄ɔ̍ a̍ wāŋnda̍ Mo̍wa̍bī. 

28Mi̍ I̍hu̍dī o̍ dīmūl pūa̍a̍ I̍sɔ̄lūɛ̍i̍ āā, “Lā to᷄l la̍ kɔ̄ɔ̄lī. Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ wāŋnda̍ 
Mo̍wa̍bī yōmɔ̄ɔ̄, ya̍a̍mɔ̍ɔ̍wa̍a̍ nyāa̍.” Ma̍ tūāl nāa̍ nda̍ wa̍ o̍ pēmbo᷄ŋ chōo̍ wa̍. Nda̍ 
kpo̍u̍ ma̍ tūāl I̍hu̍dī kɔ̄ɔ̄lī le̍ kɔ̄la̍ŋ sɔ̍ŋgɔ̄ɔ̍ a̍ wāŋnda̍ Mo̍wa̍bī. Ma̍ kɔ̍ bi̍ī fo̍ndā 
wāŋnda̍ Mo̍wa̍bī nda̍ a̍a̍ nɔ̍ mī nda̍ a̍a̍ ta̍ŋ Chɔ̍ɔ̍dāŋ nda̍ŋ mā nyāānu̍ŋ ndo̍. Ndu̍yɛ̍ 
pūa̍a̍ ku̍ɛ̄ le̍ tāŋɔ̄ɔ̍ wa̍ ki̍nɛ̍i̍, I̍sɔ̄lūɛ̍i̍ya̍ ā me᷄l o̍ pi᷅lɛ̍ bɛ̍ɛ̍ mbō ta᷄ŋ te̍. 

29Wāŋnda̍ Mo̍wa̍bī, so̍vɛ̄i̍ya̍a̍ ndāa̍ kpāāyāā bɛ̍ndūa̍a̍ sɔ̍ŋgā sɔ̍ŋgā bɛ̄ndōo̍ wa̍ 
wāa̍la̍ŋ tɔ̍ (10,000), mi̍ I̍sɔ̄lūɛ̍i̍ya̍ ā dīū nda̍ kpo̍u̍ pa̍a̍le̍ le̍ŋ, ō pīlɛ̍ bɛ̍ɛ̍ o̍ he̍lu̍ŋ te̍. 

30O̍ ko̍ŋ, mi̍ I̍sɔ̄lūɛ̍i̍ya̍ yām wāŋnda̍ Mo̍wa̍bī pāa̍le̍ le̍ŋ, mi̍ nda̍ mīīŋgū I̍sɔ̄lūɛ̍i̍ya̍ o̍ 
bā bɛ̄ŋgu̍. O̍ ko̍ŋ kɔ̍ɔ̍lī, mi̍ kɔ̄l nyūlōo̍ mīīŋgu̍ vɛ̄lɛ̄ I̍sɔ̄lūɛ̄ī. Le̍ wɔ̄sīla̍ŋ be̍le̍-ŋɔ̍ma̍a̍ 
(80) kɔ̄l nyūlōo̍ wa̍ o̍ lɛ̄ŋnde̍ŋ ni᷄ŋ. 

Sia̍̍mik̍ā o̍ mii̍ŋ̍gu̍ Is̍ɔl̄ūɛi̍y̍a̍ chīla̍ŋ 
31Mɛ̄ɛ̍ I̍hu̍dī o̍ wa̍ I̍sɔ̄lūɛ̍i̍ya̍ chīla̍ŋndo̍ ō fāŋa̍ŋ, mi̍ Si̍a̍mi̍kā po̍ A̍na̍tī wo̍ ō mīīŋgū 
o̍ fōōfo̍ ndɔ̄ɔ̍. Ndu̍yɛ̍ ndu̍ bɛ̍ɛ̍ mbo̍ bāŋā I̍sɔ̄lūɛ̍i̍ya̍ ya̍a̍mɔ̍ɔ̍wa̍a̍ ndāa̍ o̍ bā. Mbo̍ 
sɔ̄ŋgā a̍ Fīli̍i̍tīāŋnda̍ a̍ yɔ̄m sɛ̄ɛ̄mbīāā wānā ma̍ndāā lānāūwo̍ ō bīī o̍ bā wo̍, mbo̍ 
dīū nda̍ kɛ̄mɔ̄ɔ̍ lē ŋɔ᷄mpu᷅m (600). 

Chɔ̄ɔ̍chia̍̍a̍ 4 

Dībo̍o̍lūā nda̍ Ba̍lu̍a̍kī a̍ ye᷅m Ke̍na̍na̍it̍īiy̍a̍ 
1Mɛ̄ɛ̍ I̍hu̍dī, wāna̍ wa̍ I̍sɔ̄lūɛ̍i̍ya̍ chīla̍ŋndo̍ ō vī, mi̍ I̍sɔ̄lūɛ̍i̍ya̍ ā tōsā vɛ̄lɛ̄ nyɛ̍ bɛ̍nda̍ 
Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. 

2O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄, o̍ ma᷅l nda̍ Māsā Bɛ̍ndōo̍ Cha̍bīŋ o̍ bā, māsa̍ 
Ke̍na̍na̍i̍tīi̍ya̍, o̍ wa̍ īchāli̍ Ha̍sɔ̄ɔ̄ chi̍e̍e̍ wo̍, mbo̍ hu᷄ŋ yo᷅m nda̍. Ndu̍yɛ̍ Māsāa̍ 
Cha̍bīŋ, wāna̍ wa̍ pūa̍a̍ ndūa̍a̍ chɔ̄ūwa̍ kpo̍u̍ bɔ̍lle̍ŋ ndo̍, dīōlā ndɔ̄la̍ŋ āā, Sīsɛ̍lūā. 
Sīsɛ̍lūā ko̍ŋ yɛ̍, Hālɔ̄si̍ɛ̍tī Ha̍kɔ̍yīm chi̍e̍e̍ o̍ wa̍ īchāli̍ ni̍. 

3Māsāa̍ Cha̍bīŋ ndu̍ o̍o̍ nɔ̍ nyɛ̄lā ŋ̄chīli̍ŋnda̍ su̍a̍a̍ ā nāŋ nda̍ŋ kɛ̄mɔ̄ɔ̍ lē ŋɔ̍ma̍hīɔ̍ɔ̍lu̍ 
(900) le̍ pūa̍a̍ ndūa̍a̍ chɔ̄ūwa̍. Lɛ̄ŋndē I̍sɔ̄lūɛ̍i̍le̍ŋ kpo̍u̍ ndu̍ o̍ bā bɛ̄ŋgu̍ le̍ wa̍ ni̍. Le̍ 

wɔ̄sīla̍ŋ bi̍di̍i̍ŋ ō chō I̍sɔ̄lūɛ̍i̍ya̍ nyɛ̄ pālāā bɛ̄ndōo̍ tūsīo̍o̍ cho̍o̍. O̍ ko̍ŋ, mi̍ wāŋnda̍ 
I̍sɔ̄lūɛ̄ī a̍ cha᷅ŋ vɛ̄lɛ̄ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mālāa̍. 

4Ndu̍yɛ̍, a̍ te̍le̍ŋ ko̍ŋ, Dībo̍o̍lūā, la̍nɔ̍ɔ̍ Lāpi̍dɔ̍tī, ndu̍ wa̍ chɔ̄ɔ̍chi̍nɔ̍ ndu̍ o̍o̍ di̍mī sɔ̍ɔ̍ŋ 
wāŋnda̍ tɛ̄ɛ̄ŋ I̍sɔ̄lūɛ̄ī wo̍ ni̍. Dībo̍o̍lūā ko̍ŋ yɛ̍, wāna̍ su̍a̍a̍ le̍ Mɛ̄lɛ̄ka̍ wo̍ o̍ wa̍ vɛ̄lɛ̄ 
ni̍. 

5Wāū pīlɛ̍ wa̍ Lu̍a̍mā tɛ̍ɛ̄ŋ a̍ Bɛ̍tɛ̄ɛ̄l, o̍ lɛ̄ŋndē ŋ̄pēmbūle̍ŋ E̍fi̍lūēm, lēbɛ̄ŋgu̍ ndu̍ o̍o̍ 
cha᷅l sɔ̍ɔ̍ŋ dīmīo̍o̍ wāŋnda̍ tɛ̄ɛ̄ŋ ni̍. Lo̍ŋ I̍sɔ̄lūɛ̍i̍ya̍ nda̍ a̍a̍ hu᷅ŋ a̍ sɔ̄ɔ̍ŋ nda᷄ŋ le̍ dīmīo̍o̍ 
ni̍. 

6Pāa̍le̍ pi᷅lɛ̍, mi̍ Dībo̍o̍lūā o̍ yo̍o̍ŋgū Ba̍lu̍a̍kī, po̍ Ābīno̍wām ndo̍, wānā wa̍ā Kɛ̍dɛ̍sī 
chi̍e̍e̍, o̍ lɛ̄ŋndē Nāfi̍ta̍līīle̍ŋ ni᷄ŋ. Mbo̍ dīmūl Ba̍lu̍a̍kī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ a̍ nūm o̍kɔ̄ɔ̄ wo̍ cho̍ ho̍ō ni̍, ō dīmi̍ āā, ‘Kɔ̍, mā kɔ̍ hɛ̍lī pūa̍a̍ 
chɔ̄ūwa̍ wāa̍la̍ŋ tɔ̍ o̍ yu̍ŋgu̍ Nāfi̍ta̍līīyo̍ chōo̍, a̍ yu̍ŋgu̍ Sɛ̍bu̍lɔ̄ŋ ndo̍, mā si̍m nda̍ 
lāchī mā kūɛ̄ a̍ nda̍ o̍ Pēmbīī Ta̍bɔ̄ɔ̄ve̍ chōo̍. 

7I̍ cho̍ tōsā mī Sīsɛ̍lūā, wāna̍ cho̍ so̍vɛ̄i̍ya̍a̍ Cha̍bīŋ nda̍ bōlle̍ŋ ndo̍, ō chūa̍ nyɛ̄lā 
ndɔ̄la̍ nya̍a̍na᷄ŋnda̍ chɔ̄ūlā su̍a̍a̍ ā nāŋ nda̍ŋ, a̍ pūa̍a̍ ndūa̍a̍ chɔ̄ūwa̍ mā kɔ̍ chi᷅ŋa̍la᷅ŋ 
nya̍ a̍ sɔ̍ŋgɔ̄ɔ̍ Ki̍sīɔ̄ŋ o̍ pēēlo̍. Kɛ̍ ndu̍yɛ̍, I̍ cho̍ tōsā mī lā yēm nda̍.’ ” 

8Mi̍ Ba̍lu̍a̍kī o̍ lo᷅ o̍ ko̍ŋ mbo̍ dīmūl Dībo̍o̍lūā āā, “Bālā tīɔ̍ɔ̍ŋ, I̍ tu̍e̍ī nyɛ̄ ŋ̄ dīmi̍ wo̍. 
Kɛ̍ mɛ̄ɛ̍ mī ŋ̄ kūɛ̄ na̍a̍ nūm. Tē a̍ chɛ̍l pɛ̍ le̍ mī ŋ̄ kūɛ̄ na̍a̍ nu̍m I̍ ku̍ɛ̄, kɛ̍ tē a̍ chɛ̍l te̍, 
mɛ̄ɛ̍ I̍ ku̍ē ni̍ŋ te̍.” 

9Mi̍ Dībo̍o̍lūā di̍mūl ndu̍ āā, “Bālā tīɔ̍ɔ̍ŋ, I̍ chɛ̍l le̍ mī ŋ̄ kūɛ̄ na̍a̍ nūm. Kɛ̍ ndu̍yɛ̍ mɛ̄ɛ̍ 
ŋ̄ dīmi̍ māā na̍a̍ ŋ̄ kɔ̍ na̍a̍ nūm yɛ̍, mɛ̄ɛ̍ si̍na̍ pɛ̍ŋgu̍ māā tē ŋ̄ kɔ̍ yo᷅m Sīsɛ̍lūā nda̍ 
so̍vɛ̄i̍ya̍a̍ ndūa̍a̍ pɛ̍, chāndɔ̄ɔ̄lā nūm o̍o̍ nɔ̍ le̍ sɔ̄lāa̍ la̍ŋ, a̍ sɔ̍lā lɛ̍ ni̍ŋ nda̍ŋ te̍. Ya̍ cho̍ 
chāndɔ̄ɔ̄la̍ŋ sɔ̄lā ni̍, fo̍ndōle̍, nu̍a̍ā ko̍ni̍ i̍ wa᷅ ni̍, māā ya̍ wa̍nā la̍nɔ̍ɔ̍ māā ya̍ Mɛ̄lɛ̄ka̍ 
Ya̍a̍wɛ̄ɛ̄ o̍ ke̍ kpāāyāa̍ ni̍, mi̍ ya᷅m nda̍.” O̍ ko̍ŋ kɔ̍ɔ̍lī, Dībo̍o̍lūā ni̍, Ba̍lu̍a̍kī ni̍, ma̍ 
kūā Kɛ̍dɛ̍sī chi̍e̍e̍. 

10Mɛ̄ɛ̍ nda̍ fūūlu̍u̍, mi̍ Ba̍lu̍a̍kī ve̍e̍lū yu̍ŋgu̍ Sɛ̍bu̍lɔ̄ŋ ndo̍, a̍ yu̍ŋgu̍ Nāfi̍ta̍lī yo̍ nāa̍ 
pi᷅lɛ̍. Mbo̍ hɛ̄lī pūa̍a̍ chɔ̄ūwa̍ yu̍ŋgu̍la̍ ti̍ɔ̍ɔ̍ŋnda̍ŋ ndāŋ tɛ̄ɛ̄ŋ wāa̍la̍ŋ tɔ̍ (10,000), mbo̍ 
sīm nda̍ lāchī ma̍ kūā nāa̍ Mɛ̄lɛ̄ka̍ dīmu̍l nda̍ wa̍. Ndu̍yɛ̍, Dībo̍o̍lūā bɛ̍ɛ̍ mbo̍ tūāl 
nda̍ kɔ̄ɔ̄lī ma̍ kūā nda̍ nda̍ā. 

11Po̍ pi᷅lɛ̍ wa̍ dīōlā ndɔ̄la̍ŋ āā Hɛ̍bā, Ke̍na̍i̍tīi̍nɔ̍ɔ̍ o̍ wa̍ ni̍. Ndu̍yɛ̍ Ke̍na̍na̍i̍tīi̍ya̍ yɛ̄ o̍ 
pūlāle̍ Ho̍ba̍bī le̍ŋ chōo̍ nda̍ a̍a̍ fu̍la̍ ni̍. Ho̍ba̍bī ko̍ŋ yɛ̄, lēfōo̍ Mūu̍sē o̍ wa̍ ni̍. Kɛ̍ mi̍ 
Hɛ̍bāā ndu̍ fa̍ŋa᷄ŋ nāa̍ Ke̍na̍na̍i̍tīi̍ya̍ ā wa̍ wa̍, mbo̍ hu᷄ŋ to̍o̍sīāā Tɛ̍ndīi̍ ndɔ̄ɔ̍ 
Sa̍a̍na̍nīm chi̍e̍e̍, o̍ yɔ̄m ɔ̍kū wo̍ bɛ̄ŋgu̍, mbo̍ chāl lo̍ŋ. Ndu̍yɛ̍ fo̍ndāa̍ ho̍ō ō ve̍ le̍vi̍l 
a̍ Kɛ̍dɛ̍sī le̍. 

12Mɛ̄ɛ̍ nda̍ dīmu̍l Sīsɛ̍lūā, māā Ba̍lu̍a̍kī, po̍ Ābīno̍wām ndo̍ ō kūɛ̄ o̍ Pēmbīī Ta̍bɔ̄ɔ̄ve̍ 
chōo̍, 

13mbo̍ chūūŋgīāā nyɛ̄lā ndɔ̄la̍ ŋ̄chīli̍ŋnda̍ su̍a̍ā chɔ̄ūwa̍ a̍ nāŋ nda̍ŋ kpo̍u̍, a̍ pūa̍a̍ 
ndūa̍a̍ chɔ̄ūwa̍ kpo̍u̍ le̍ kɔ̄la̍ŋ Ba̍lu̍a̍kī chīŋa̍la᷅ŋndo̍ a̍ sɔ̍ŋgɔ̄ɔ̍. Ndu̍yɛ̍ ndu̍ o̍o̍ nɔ̍ 

nyɛ̄lā ŋ̄chīli̍ŋnda̍ su̍a̍ā chɔ̄ūwa̍ ā nāŋnda̍ŋ kɛ̄mɔ̄ɔ̍ lē ŋɔ̍ma̍hīɔ̍ɔ̍lu̍ (900). Mbo̍ chūā 
nyɛ̄lā lāŋ, a̍ pūa̍a̍ ndūa̍a̍ chɔ̄ūwa̍ kpo̍u̍, ma̍ cha᷄ŋ nāa̍ nda̍ wa̍ Hālɔ̄si̍ɛ̍tī nda̍ ma̍ tūāl 
Ki̍sīɔ̄ŋ o̍ pēēlo̍, le̍ Ba̍lu̍a̍kī nda̍ pūa̍a̍ ndūa̍a̍ chɔ̄ūwa̍ kɔ̄la̍ŋ chīŋa̍la᷅ŋndo̍. 

14Mi̍ Dībo̍o̍lūā di̍mūl Ba̍lu̍a̍kī āā, “Chɔ̍ŋ mā chu̍a̍ pūa̍a̍ nu̍mnda̍, mī lā kūɛ̄ le̍ 
sɔ̍ŋgɔ̄ɔ̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ kpāāyāa̍ kē pāa̍le̍ hāūle̍ŋ nde᷅ŋ mī lā yēm 
Sīsɛ̍lūā. Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ cho̍ nya̍ īsīsi̍ la̍chi̍ mī lā kɔ̍ yo᷅m ndu̍.” O̍ ko̍ŋ, mi̍ 
Ba̍lu̍a̍kī o̍ chu̍ā pūa̍a̍ ndūa̍a̍ chɔ̄ūwāā wāa̍la̍ tɔ̍ wa̍, ma̍ tūāl Pēmbīī Ta̍bɔ̄ɔ̄ve̍. 

15Ma̍ kɔ̍ chi᷅ŋa̍la᷅ŋ Si̍sɛ̍lūā nda̍ pūa̍a̍ ndūa̍a̍ chɔ̄ūwa̍. Ndu̍yɛ̍ mi̍ ī yɔ̄nu᷄ŋ, dīmīo̍o̍ nu̍a̍ā 
mi̍ Ba̍lu̍a̍kī nda̍ pūa̍a̍ ndūa̍a̍ chɔ̄ūwa̍ ā chīŋa̍la᷅ŋ nda̍, Sīsɛ̍lūā ni̍, so̍vɛ̄i̍ya̍a̍ ndūa̍a̍ ni̍, 
a̍ so̍vɛ̄i̍ya̍a̍ ku̍ā o̍ nyɛ̄lā chɔ̄ūlā su̍a̍a̍ ā nāŋ nda̍ŋ chōo̍ wa̍, nda̍ kpo̍u̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sā mi̍ sīōōŋīī bɛ̄ndūe̍i̍ bīī nda̍, mi̍ kɔ̄lta̍ŋ lā hīīlu᷄ŋ nda̍ ni᷄ŋ kpo̍u̍. Mi̍ 
Sīsɛ̍lūā o̍ tu̍āl o̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ chōo̍ mbo̍ nyāānu᷄ŋ. 

16Pūa̍a̍ ndūa̍a̍ chɔ̄ūwa̍ kpo̍u̍ lātu̍lu̍ a̍ nyɛ̄lā ndāla̍ chɔ̄ūlā su̍a̍a̍ ā nāŋ nda̍ŋ, ma̍ 
nyāānu᷄ŋ. Kɛ̍ mi̍ Ba̍lu̍a̍kī nda̍ pūa̍a̍ ndūa̍a̍ chɔ̄ūwa̍ ā tīsā nda̍ kīlta̍ŋ kɔ̄ɔ̄lī, ma̍ lō nda̍ 
kīlta̍ŋ kɔ̄ɔ̄lī ha̍a̍a̍, ma̍ fūūlūū a̍ nda̍ Hālɔ̄si̍ɛ̍tī di̍. Ndu̍yɛ̍ ma̍ dīū pūa̍a̍ chɔ̄ūwāa̍ 
Sīsɛ̍lūā wa̍ kpo̍u̍, ō pīlɛ̍ bɛ̍ɛ̍ ā me᷄l ndu̍ mbō kūɛ̄ le̍. 

17Kɛ̍ mi̍ Sīsɛ̍lūā pi̍la̍ ndu̍ nya̍a̍nu᷄ŋ o̍ Tɛ̍ndīi̍ chūā pīlɛ̍ ni᷄ŋ dīōla̍ŋ āā Cha̍yɛ̄ɛ̄, la̍nɔ̍ɔ̍ 
Hɛ̍bā ke̍na̍na̍i̍tīi̍nɔ̍. Ndu̍yɛ̍ Māsāa̍ Cha̍bīŋ, o̍ wa̍ Ha̍sɔ̄ɔ̄ wo̍, ndu̍ yɔ̍nūŋ māā Sīsɛ̍lūā 
māsānɔ̍ ndɔ̄ɔ̍ ni̍, nāāŋa᷅ŋndo̍ pīla̍ nda̍ a̍a̍ na̍a̍ŋa᷅ŋ nda̍ yu̍ŋgu̍ Hɛ̍bā wo̍ ni̍. 

18Mɛ̄ɛ̍ Cha̍yɛ̄ɛ̄ o̍ che᷅ Sīsɛ̍lūā hūnɔ̄ɔ̍ a̍ kīlta̍ŋ, mbo̍ kūā ndu̍ lāchī, mbo̍ dīmūl ndu̍ āā, 
“Hu̍ŋ fāllo̍, hu̍ŋ mā hu̍ŋ lu̍ɛ̍ī o̍ Tɛ̍ndīi̍ nūu̍ ni᷄ŋ. Yɔ᷅ŋ īsīōōŋ te̍.” O̍ ko̍ŋ, mi̍ Sīsɛ̍lūā o̍ 
kɔ̍ lu̍ɛ̍ī o̍ Tɛ̍ndīi̍ ndɔ̄ɔ̍ ni᷄ŋ le̍ mbō vēŋnu᷄ŋ. Mi̍ Cha̍yɛ̄ɛ̄ o̍ ku̍u̍mbūū ndu̍ kōlā bɛ̍ndōo̍ 
mu̍la̍a̍ yɔ̄ŋi̍ wānā a̍a̍ chɔ̍ ndu̍. 

19Mi̍ Sīsɛ̍lūā di̍mūl Cha̍yɛ̄ɛ̄ āā, “Yāndi̍i̍ ke̍ ya̍ wɔ̄ I̍ ko᷅l fɔ̍, kōlɔ̄ɔ̍ bīī ya̍ ō bɔ̄ɔ̍.” O̍ ko̍ŋ, 
mi̍ Cha̍yɛ̄ɛ̄ o̍ ku̍mbī bɔ̄lɔ̍ ndɔ̍ mi̍li̍kīi̍ya̍ŋ mā wa̍ lēni᷄ŋ ndo̍, mbo̍ kē ndu̍ mi̍li̍kīi̍ya̍ŋ 
mā ti᷄ŋ mbo̍ kōl. O̍ ko̍ŋ kɔ̍ɔ̍lī, mbo̍ mīŋgī ndu̍ kōlāa̍ kūūmbūū. 

20Mi̍ Sīsɛ̍lūā o̍ di̍mūl Cha̍yɛ̄ɛ̄ āā, “Yāndi̍i̍ si̍m o̍ tɛ̍ndɛ̄i̍yo̍ sōndōo̍. Tē wānā o̍ wānā 
hi᷅ŋ pɛ̍ mbō hu᷄ŋ nyu̍nā māā wānā cho̍ o̍ tɛ̍ndɛ̄i̍yo̍ ho̍ō ni᷄ŋ te̍, a̍ di̍mu̍l ndu̍ māā 
wānā o̍ wānā cho̍ na̍nu᷄ŋ te̍.” 

21Sīsɛ̍lūā wa̍ īhīni̍ o̍ bā chōo̍. Ndu̍yɛ̍ hīni̍la̍ŋ dɔ̍ɔ̍ kpɛ̍ɛ̍ mbo̍ hīāūnu᷄ŋ bɛ̍ɛ̍ o̍ lūa̍a̍ŋ, 
fo̍ndōle̍, a̍ mɛ̄ɛ̍ ndu̍ o̍o̍ sa̍ŋga̍ yɛ̍. O̍ ko̍ŋ, mi̍ Cha̍yɛ̄ɛ̄ o̍ cha̍ŋ yɛ̍lɛ̍ŋ yɛ̍lɛ̍ŋ, mbo̍ chūā 
ku̍ndūwa̍a̍, a̍ pɛ̍ɛ̍kīi̍ŋ nda̍ tūāndū tɛ̍ndɛ̄i̍yo̍ a̍ ndi̍ ve̍ lē pīlɛ̍, mbo̍ kɔ̍ ba᷅ŋ ndu̍ Sīsɛ̍lūā 
o̍ lēbōl pe̍ŋ. Mi̍ yɔ̄mndo̍ būlī ndu̍ bōlle̍ŋ, mbo̍ fūlā lēkɔ̍ɔ̍lī, mbo̍ lūɛ̄ī lɛ̄ŋ. Mi̍ Sīsɛ̍lūā 
o̍ wu᷅. 

22Mi̍ Ba̍lu̍a̍kī o̍ fu̍u̍lūū o̍ Tɛ̍ndīi̍ Cha̍yɛ̄ɛ̄ yo̍, ō wa̍ Sīsɛ̍lūā kīlta̍ŋ kɔ̄ɔ̄lī. Mɛ̄ɛ̍ Cha̍yɛ̄ɛ̄ o̍ 
che᷅ Ba̍lu̍a̍kī hūnɔ̄ɔ̍, mbo̍ kūā ndu̍ lāchī, mbo̍ kɔ̍ di̍mūl ndu̍ āā, “Hu̍ŋ, mī hu̍ŋ chɔ᷅m 
nu̍m po̍ ŋ̄ cho̍ nūūwāa̍ wo̍ nāa̍ o̍ cho̍ wa̍.” O̍ ko̍ŋ, ma̍ lūɛ̄ī o̍ tɛ̍ndīi̍ chɔ᷅m māā Mɛ̄lɛ̄ka̍ 

Ya̍a̍wɛ̄ɛ̄ cho̍ a̍ nya̍ lātūlu̍ wo̍ nda̍ Ba̍lu̍a̍kī. Mɛ̄ɛ̍ nda̍ lūɛ̍i̍, mi̍ Ba̍lu̍a̍kī o̍ sa̍a̍lu᷄ŋ 
Si̍sɛ̍lūā īhīni̍ o̍ vi̍lɛ̍i̍yo̍, a̍ yɔ̄m sɛ̄ɛ̄mbīa̍a̍ ndu̍ ō bāŋāā o̍ lēbōl. 

23O̍ ko̍ŋ, mi̍ Mɛ̄lɛ̄ka̍ tōsā mi̍ I̍sɔ̄lūɛ̍i̍ya̍ ā yām Cha̍bīŋ pāa̍le̍ le̍ŋ, Māsa̍ Ke̍na̍na̍i̍tīi̍ya̍. 

24Ndu̍yɛ̍ chɔ᷅ŋ ni᷅ŋ a̍ te̍le̍ŋ ko̍ŋ, I̍sɔ̄lūɛ̍i̍ya̍ ā lo̍ ni᷅ŋ kpāāyāa̍ sɔ̄lāa̍ ha̍a̍a̍, ma̍ chīī a̍ 
ndu̍. 

Chɔ̄ɔ̍chia̍̍a̍ 5 

Chōndii̍ ̍Dībo̍o̍lūā nda̍ Ba̍lu̍a̍kī a̍ so̍li ̍ve̍ 
1Pāa̍le̍ I̍sɔ̄lūɛ̍i̍ya̍ ā yēm ya̍a̍mɔ̍ɔ̍wa̍a̍ ndāa̍ le̍ŋ Dībo̍o̍lūā ni̍, Ba̍lu̍a̍kī po̍ Ābīno̍wām 
ndo̍ ni̍, ma̍ sōlī chōnde̍i̍ he̍ī āā, 

2“Lā ŋ̄ sāŋga̍la᷅ŋ Mɛ̄lɛ̄ka̍ Ya̍a̍wɛ̄ɛ̄ le̍ nyɛ̍ yɔ̍nu̍ŋ ndo̍. Wāŋ bɛ̄ndūa̍a̍ I̍sɔ̄lūɛ̄ī, nda̍ pi̍la̍ 
si̍m I̍sɔ̄lūɛ̍i̍ya̍ lāchī le̍ kɔ̄la̍ŋ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍. Wāŋnda̍ I̍sɔ̄lūɛ̄ī nda̍ pi̍la̍ 
kɛ̍sɛ̍ kɛ̍sɛ̍ a̍ yɔ̍ŋgu̍ŋ ni̍ le̍ kɔ̄la̍ŋ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍. 

3Lā ya᷄ŋ ni᷅la̍ŋ nya̍ māsāā bɛ̍ndūa̍a̍ o̍ chi̍e̍ēŋndo̍ ni᷄ŋ. Lā tūe̍i̍ nyɛ᷅ ya̍ I̍ cho̍ dīmīo̍o̍ 
wo̍, nya̍ wānāa̍ cho̍ wāŋnda̍ chīla̍ŋ nda̍. I̍ cho̍ chōnde̍i̍ sōlī ndu̍yɛ̍ mī lɔ̍ɔ̄ nyɛ̄ chāa̍ 
le̍ Mɛ̄lɛ̄ka̍ Ya̍a̍wɛ̄ɛ̄ sāŋgālāa̍, Mɛ̄lɛ̄ka̍ I̍sɔ̄lūɛ̍i̍ya̍. 

4Mɛ̄lɛ̄ka̍ Ya̍a̍wɛ̄ɛ̄, bōōndi̍i̍ ŋ̄ chɛ᷄ŋ o̍ pēmbo᷄ŋ chōo̍ Sɛ̍yāā ma̍ wā hūnɔ̄ɔ̍ ve̍, bōōndi̍i̍ 
ŋ̄ fūla̍ o̍ būngɛ̄ī I̍dɔ̄mnde̍ ni᷄ŋ nde̍, lɛ̄ŋnde̍ŋ kpo̍u̍ mī lē hīīlu᷄ŋ, mi̍ pīɔ̍ɔ̍ cha᷄ŋ cho̍o̍ 
cho̍o̍ mbo̍ sīā o̍ chi̍e̍ēŋndo̍ ni᷄ŋ. Le̍nde̍ kpe̍e̍kpe̍i̍ i̍ yɔ̍nu̍ŋ ni̍, mi̍ mɛ̄ŋnda̍ŋ o̍ ha̍la̍a̍ 
ni̍ŋ cho̍o̍ cho̍o̍ ma̍ hu̍lu᷄ŋ o̍ chi̍e̍ēŋndo̍ ni᷄ŋ. 

5“Pēmbūŋ bɛ̄ndo᷄ŋ kpo̍u̍, mi̍ ŋ̄ hīīlu᷄ŋ Mɛ̍lɛ̄ka̍ Ya̍a̍wɛ̄ɛ̄ lāchī, mɛ̄ɛ̍ o̍ wa̍ hūnɔ̄ɔ̍. 
Pēmbīī Sa̍a̍nāī ve̍ bɛ̍ɛ̍, mi̍ ī hīīlu᷄ŋ wo᷅ŋa̍ wo᷅ŋa̍ Mɛ̍lɛ̄ka̍ Ya̍a̍wɛ̄ɛ̍ lāchī, Mɛ̄lɛ̄ka̍ 
I̍sɔ̄lūɛ̍i̍ya̍. 

6“O̍ pālɛ̍i̍ Si̍a̍mi̍kā wa̍ā ni᷄ŋ, po̍ A̍na̍tī wo̍, pālɛ̍i̍ Cha̍yɛ̄ɛ̄ wa̍ā ā wa̍ lēcho̍ō ve̍, nɛ̄īla̍ 
bɛ̄ndūla̍ŋ kpo̍u̍ mi̍ wāŋnda̍ ā māl la̍ŋ wa̍ŋ wa̍ŋ, wānā a̍a̍ tɔ̍ɔ̍ŋndāŋ bɛ̍ɛ̍ mī nūm o̍o̍ 
ke̍la̍ o̍ nɛ̄īla̍ bɛ̄ndūla̍ŋ chōo̍ le̍. Wānāā kēla᷄ŋnda̍, o̍ pēma̍ŋ nda̍ a̍a̍ ba̍lū ni̍. 

7Chi̍e̍e̍ŋ I̍sɔ̄lūɛ̍i̍ya̍ kpo̍u̍ mi̍ ŋ̄ pīɔ̄l, mi̍ ŋ̄ lō sɔ̍ŋgɔ̍ fo̍ndō fu̍u̍, ha̍a̍a̍ mbo̍ lō o̍ ko̍ŋ, mi̍ 
Dībo̍o̍lūā o̍ hu̍ŋ si̍mnu᷄ŋ māā kālā le̍ lɛ̄ŋndē I̍sɔ̄lūɛ̍i̍le̍ŋ kpo̍u̍. 

8Le̍ kɛ̄ɛ̄ I̍sɔ̄lūɛ̍i̍ya̍ ā kɛ̄ɛ̍ Mɛ̄lɛ̄ka̍ ndāa̍ le̍ mɛ̄lɛ̄ka̍a̍ chēle̍ŋ nda̍ wo̍, mi̍ ya̍a̍mɔ̍ɔ̍wa̍ ō 
hu᷄ŋ de᷅l lɛ̄ŋndē I̍sɔ̄lūɛ̍i̍le̍ŋ chōo̍. Ndu̍yɛ̍, pūa̍a̍ chɔ̄ūwāā wāa̍la̍ be̍le̍ hi̍ɔ̍ɔ̍lu̍a̍a̍ 
(40,000) I̍sɔ̄lūɛ̄ī ki̍nɛ̍i̍, nyɛ̄lā pūa̍a̍ chɔ̄ūwa̍ sɔ̄ŋgā o̍ lābā māā bōo̍la̍ bɛ̍ndū le̍ nda̍ 
māndāa̍ la̍ŋ 

ō pīlɛ̍ bɛ̍ɛ̍ wānā a̍a̍ se̍e̍lūŋ nda̍ tɛ̄ɛ̄ŋ te̍, kɛ̄lɛ̄ŋgāā ni᷅ŋ te̍, mī wānā a̍a̍ sa̍a̍lu̍ŋ ba̍llo̍ ō 
pīlɛ̍ bɛ̍ɛ̍ nda̍ tɛ̄ɛ̄ŋ. 

9Le̍la̍ŋ kɔ̄l nūu̍ ō fe̍ēŋ ha̍ū a̍ wānāa̍ cho̍ pūa̍a̍ chɔ̄ūwa̍ I̍sɔ̄lūɛ̍i̍ bōlle̍ŋ nda̍ le̍, wānāa̍ 
chɛ̍l ma̍ yɔ̄nu̍ŋ nda̍ pi̍la̍ le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍ wa̍, le̍ te̍le̍ŋ o̍ te̍le̍ŋ kɔ̄llo̍ chō 
ya̍ o̍ wāŋnda̍ ha̍ā lo̍. Sāŋgālāa̍ chō o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

10Nya̍ cho̍ bālɔ̄ɔ̍ o̍ sōfɛ̍li̍a̍a̍ kɛ̍ndɛ̄ kɛ̍ndīa̍a̍ chōo̍, mī lā chāl o̍ bīlāla̍ kɛ̍ndɛ̄ kɛ̍ndɛ̄lā 
nda̍ hāndū sōfɛ̍li̍a̍a̍ o̍ lākɔ̄ɔ̄ le̍ cha᷄lle̍ lēcho̍ō wa̍, a̍ nya̍ cho̍ bālɔ̄ɔ̍ o̍ nɛ̄īla̍ŋ nda̍, lā 
dīmu̍l wa᷅ŋnda̍ a̍ nyɛ̍ yɔ̍nu̍ŋ ndo̍ o̍kɔ̄ɔ̄. 

11Lā ya᷄ŋ ni᷅la̍ŋ mī lā tūēī nyɛ̍ cho̍ dīmi᷄ŋndo̍ o̍ chōnde̍i̍ he̍ī ni᷄ŋ, fūlāa̍ wānāā 
ŋ̄chōndu̍a̍a̍ o̍ lāsōndō wo̍, a̍ cho̍ o̍ pēēla̍ ko̍lāā la̍ŋ nda̍. Sɔ̄ɔ̍ŋ bɛ̍ndūŋ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍ le̍ ya̍a̍mɔ̍ɔ̍wa̍a̍ I̍sɔ̄lūɛ̍i̍ya̍ yōmɔ̄ɔ̍ wo̍ŋ, a̍ yōmɔ̄ɔ̄lā bɛ̄ndūla̍ yɔ̍nu̍ŋ 
nda̍ŋ, a̍ mu̍ŋ o̍kɔ̄ɔ̄ wānāā ŋ̄chōndu̍a̍a̍ ha̍ā ā chō chɔ̄mndo̍ ni̍. “Ya̍a̍mɔ̍ɔ̍wa̍ nda̍ a̍a̍ 
hi᷅ŋ ma̍ hu᷄ŋ de᷅l wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ chōo̍ o̍ lɛ̄ŋndē ndāle̍ŋ ni᷄ŋ, kɛ̍ mi̍ wānāa̍ 
Mɛ̄lɛ̄ka̍ Ya̍a̍wɛ̄ɛ̄ wa̍ ā fūlā o̍ chi̍e̍e̍ŋ ndāŋ bɛ̍ndo᷄ŋ ma̍ hu᷄ŋ chi᷅ŋa̍la᷅ŋ nda̍. 

12Chɔ̍ŋ Dībo̍o̍lūā, chɔ̍ŋ. Chɔ̍ŋ mā si̍m wāŋnda̍ lāchī. So̍li̍ cho̍nde̍i̍ Dībo̍o̍lūā. Si̍m 
pu̍a̍a̍ chɔ̄ūwa̍ lāchī Ba̍lu̍a̍kī, po̍ Ābīno̍wām ndo̍. Bi̍u̍ ya̍a̍mɔ̍ɔ̍wa̍ mā kūɛ̄ a̍ nda̍ o̍ 
bīyɔ̄ɔ̍ ni᷄ŋ. 

13Pūa̍a̍ I̍sɔ̄lūɛ̍i̍ya̍a̍ tu̍a̍ā nda̍ a̍a̍ lo̍ wa̍ kpo̍u̍, ma̍ chūūŋgi̍āŋ ma̍ tūāl le̍ sɔ̍ŋgɔ̄ɔ̍ a̍ pūa̍a̍ 
chɔ̄ūwāā kpāāyāā bɛ̍ndūa̍a̍. Mi̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ ā vēēla᷅ŋ ma̍ tūāl la̍ 
kɔ̄ɔ̄lī, le̍ hūnɔ̄ɔ̍ sɔ̍ŋgɔ̄ɔ̍ a̍ pūa̍a̍ ku̍u̍ba̍a̍ bɛ̍ndūa̍a̍. 

14Mi̍ ā ti᷄ŋ cha᷄ŋ o̍ lɛ̄ŋndē E̍fi̍lūēmnde̍ŋ ni᷄ŋ, nāa̍ Āma̍la̍kāi̍tīi̍ya̍ ā wa̍ pāāndū wa̍ ma̍ 
hūŋ. Yu̍ŋgu̍ Bɛ̍ŋnja̍mīŋ ndo̍ bɛ̍ɛ̍ ma̍ tūāl nu̍m kɔ̄ɔ̄lī. Wānāa̍ cho̍ pūa̍a̍ chɔ̄ūwa̍ bōlle̍ 
o̍ lɛ̄ŋndē Māka̍yāle̍ŋ ni᷄ŋ nda̍, nda̍ kpo̍u̍ ma̍ tūāl le̍ hūnɔ̄ɔ̍ sɔ̍ŋgɔ̄ɔ̍. Pūa̍a̍ chɔ̄ūwa̍ 
Sɛ̍bu̍lɔ̄ŋ, wānāā ndāā bɛ̍ndūa̍a̍ nɔ̍ tīnda̍la̍ kpāāyāla̍ŋ o̍ lābā wa̍ kpo̍u̍, ma̍ hūŋ. 

15Wāŋ bɛ̄ndūa̍a̍ o̍ yu̍ŋgu̍ I̍sa̍a̍kā wo̍ chōo̍, nda̍ bɛ̍ɛ̍ ma̍ tūāl Dībo̍o̍lūā kɔ̄ɔ̄lī le̍ hūnɔ̄ɔ̍ 
sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍. I̍sa̍a̍kā, yɔ̍ŋgu̍ ndɔ̄ɔ̍ bɛ̍ɛ̍ ma̍ tūāl Ba̍lu̍a̍kī kɔ̄ɔ̄lī ni̍, mbo̍ 
sīm nda̍ lāchī mbo̍ tūāl a̍ nda̍ o̍ lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ tɛ̄ɛ̄ŋ nde̍ŋ. Kɛ̍ 
yu̍ŋgu̍ Lūbɛ᷅ŋ ndo̍ ndu̍, ma̍ sa̍āŋ kɔ᷅lta̍ŋ kēēlīa̍a̍ le̍ mɛ̄ɛ̍ nda̍ tōsā yɛ̍, māā ko̍ ā kɔ̍ ko̍ 
ā ku̍ā le̍. 

16Vɛ᷅ mi̍ nya̍ nya̍ chālnu᷄ŋ o̍ fo̍ndāŋndā nyāla̍ ma̍ndāā lāsāa̍ la̍ŋ, lā chɛ᷄l mī lā kūɛ̄ 
le̍ ya̍a̍mɔ̍ɔ̍wa̍a̍ nyāa̍ sɔ̄ŋgā le̍? Bāā mbō wa̍ le̍ wānāā māndāā lāsāa̍ nīla̍ŋ yāŋɔ̄ɔ̍ o̍ 
sāa̍ vēēlōo̍ nyɛ̄ kōŋ nya̍ ku̍e̍ le̍ ni̍? Yu̍ŋgu̍ Lūbɛ᷅ŋ ndo̍ ki̍nɛ̍i̍, ā chɛ᷄l mā kūɛ̄ le̍, ma̍ 
sa̍āŋ kɔ᷅lta̍ŋ kēēlīa̍a̍ ko̍ ā kɔ̍ ko̍ ā ku̍ā le̍. 

17Yu̍ŋgu̍ Ka̍a̍dī wo̍ bɛ̍ɛ̍ ma̍ bīī ma̍ chālnu᷄ŋ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋndo̍. 
Yu̍ŋgu̍ Da᷅ŋ ndo̍ bɛ̍ɛ̍ le̍nde̍ ko̍ni̍, ma̍ chālnu᷄ŋ dɛ̍ndɛ̄la̍ ndāla̍ bɛ̄ndūla̍ŋ īkɛ̄i̍. Yu̍ŋgu̍ 
A̍sīɛ̄ɛ̄ wo̍, nda̍ bɛ̍ɛ̍ ma̍ chālnu᷄ŋ o̍ pēe̍ mɛ̄ŋmā īhɛ᷄llo̍ kɔ̄ŋgɔ̍, tāāma̍ mī nda̍ a̍a̍ nɔ̍ ko̍ 
si̍o̍o̍ŋīī ndɛ̄i̍ kɛ̍ndɛ̄ kɛ̍ndɛ̄ le̍ chālnɔ᷄ŋndo̍ lēchōo̍ le̍. 

18Kɛ̍ yu̍ŋgu̍ Sɛ̍bu̍lɔ̄ŋ ndo̍ ni̍, a̍ yu̍ŋgu̍ Nāfi̍ta̍lī yo̍, ma̍ bīī ma̍ pīsī yōōmūlā ndāla̍ŋ 
chi̍ o̍ chɔ̄ūwo̍ lāchī. 

19“Mi̍ māsāā bɛ̍ndūa̍a̍ ā hūŋ ma̍ hu᷄ŋ sɔ̍ŋgā a̍ I̍sɔ̄lūɛ̍i̍ya̍ Tāāna̍kī chi̍e̍e̍ o̍ pēēla̍ 
pɔ̍mbɔ̄la̍ŋ Mɛ̍ki̍dɔ̄ɔ̄. Māsāā bɛ̍ndūāā māKēnāna̍i̍tīi̍ya̍ bɛ̍ɛ̍ ma̍ hu᷄ŋ sɔ̍ŋgā a̍ nda̍ lo̍ŋ, 
kɛ̍ ā nɔ̄la̍ mā yēm I̍sɔ̄lūɛ̍i̍ya̍ mā pūŋga̍ ka̍ni̍ŋ ndāŋ hu̍mbo᷄ŋ māā pāāndū le̍. 

20Lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ bɛ̍ɛ̍ mi̍ ŋ̄ sɔ̄ŋgā a̍ ya̍a̍mɔ̍ɔ̍wa̍a̍ I̍sɔ̄lūɛ̍i̍ya̍, 

ŋ̄ lo̍ o̍ fo̍ndāŋndā ndāla̍ŋ chōo̍ cho̍o̍ nāa̍ ŋ̍ cho̍ hīŋnɔ᷄ŋndo̍ o̍ ha̍la̍a̍ ni᷄ŋ nda̍, mi̍ ŋ̄ 
sɔ̄ŋgā a̍ Sīsɛ̍lūā, bōllē pūa̍a̍ chɔ̄ūwāā ya̍a̍mɔ̍ɔ̍wa̍a̍ nāa̍. 

21Nda̍ kpo̍u̍ ma̍ lō Ki̍sīɔ̄ŋ o̍ pēēlo̍. Mi̍ tīndi̍le̍ kpāāyāle̍, pēe̍ māsīndɛ̄ si̍ndɛ̄ kōŋ lē 
hīāū a̍ nda̍ yo̍kī. Le̍ he̍ī, I̍ cho̍ kɔ̄ŋga᷄ŋ lēku̍u̍ba̍a̍ a̍ kpāāya̍ nūu̍ kpo̍u̍. 

22Su̍a̍ā chɔ̄ūwāa̍ Sīsɛ̍lūā wa̍, kpo̍u̍ ma̍ yōm a̍ kīlta̍ŋ. Mɛ̄ɛ̍ su̍a̍ā ndūa̍a̍ ā yo᷄m ma̍ wā 
kīlta̍ŋ, lɛ̄ŋnde̍ŋ le̍e̍ lo᷅ ko̍ mī le̍e̍ nyi̍i̍ya̍, a̍ īdīkī dīkīī bɛ̄ndūī nda̍ wa̍ ve̍. 

23“Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmī āā, ‘Mbɔ̄ māā Mɛ̄lɛ̄ka̍ ō hāndu̍ wa᷅ŋnda̍ 
Mɛ̍lɔ̍sī sēndi̍o̍o̍ chōo̍ fɔ̍. Mbɔ̄ māā sēndi̍ kālā ka̍lā bɛ̄ndōo̍ ō wa̍ wa᷅ŋnda̍ ha̍ā chōo̍ 
fɔ̍, fo̍ndōle̍, le̍ mɛ̄ɛ̍ nda̍ kɛ̄ɛ̍ le̍ hūnɔ̄ɔ̍, le̍ Mɛ̄lɛ̄ka̍ Ya̍a̍wɛ̄ɛ̄ sɔ̍ŋgɔ̄ɔ̍ mālāa̍ yɛ̍, le̍ mɛ̄ɛ̍ 
nda̍ kɛ̄ɛ̍ le̍ Mɛ̄lɛ̄ka̍ Ya̍a̍wɛ̄ɛ̍ sɔ̍ŋgɔ̄ɔ̍ mālāa̍ a̍ ya̍a̍mɔ̍ɔ̍wa̍a̍ ndūa̍a̍ kpāāyāā bɛ̍ndūa̍a̍ 
yɛ̍.’ 

24“Mbɔ̄ māā Mɛ̄lɛ̄ka̍ dɔ̄u̍ Cha̍yɛ̄ɛ̄ sa̍lā, la̍nɔ̍ɔ̍ Hɛ̍bā Ke̍na̍na̍i̍tīi̍nɔ̍ mbō hīōū wāŋ 
lāāndūāā tūa̍a̍ kpo̍u̍. Mbɔ̄ māā Mɛ̄lɛ̄ka̍ dɔ̄u̍ ndu̍ sa̍lā mbō hīōū wāŋ lāāndūa̍a̍ cho̍ 
o̍ tɛ̍ndɛ̄i̍la̍ŋ ni᷄ŋ nda̍ kpo̍u̍. 

25Mɛ̄ɛ̍ Sīsɛ̍lūā o̍ pi̍ɛ̍i̍ ndu̍ mɛ̄ŋnda̍ŋ le̍ kōlɔ̄ɔ̍, mbo̍ kē mi̍li̍kīi̍ya̍ŋ. O̍ hɛ̄ŋgɛ̍i̍ kɛ̍ndɛ̄ 
kɛ̍ndɛ̄ bɛ̄ndōo̍ ni᷄ŋ o̍ ke̍ ndu̍ mi̍li̍kīi̍ma̍ hi̍līhīlīmā kɛ̄ndɛ̄ kɛ̍ndīa̍ŋ ni̍ mbo̍ kōl. 

26Mi̍ Cha̍yɛ̄ɛ̄ o̍ si̍ɛ̍ndī bāa̍, mbo̍ chūā pɛ̍ɛ̍kīi̍ŋ nda̍ tūāndū tɛ̍ndɛ̄i̍yo̍ ve̍ a̍ ndi̍ ve̍ lē 
pīlɛ̍, a̍ bāa̍ ō pīlɔ̍ɔ̍, O̍ ko̍ŋ kɔ̍ɔ̍lī, mbo̍ chūā ku̍ndūwa̍ pūa̍a̍ ā tōsā wa̍llo̍ wo̍ a̍ bā 
kɛ̄ndɔ̄ɔ̍. Sīsɛ̍lūā lo̍ o̍ lūa̍a̍ŋ, mbo̍ kɔ̍ ba᷅ŋ ndu̍ yɔ̄m sɛ̄ɛ̄mbīāā kōŋ o̍ lēbōl mbo̍ pīāl 
ndu̍ kpōkpōo̍. Bāŋɔ̄ɔ̍ ndu̍ yɔ̄m sɛ̄ɛ̄mbīa̍a̍ o̍ lēbōl, mi̍ yɔ̄mndo̍ būlī ndu̍ bōlle̍ŋ mbo̍ 
fūlā lēkɔ̍ɔ̍lī. 

27Sīsɛ̍lūā o̍ lo̍ ni᷅ŋ wūla̍ŋ kpūūkpīa̍a̍ lɛ̄ŋ īkpūū kpūūve̍ mbo̍ wū. 

Ō lo̍ ni᷅ŋ Cha̍yɛ̄ɛ̄ pēlo᷄ŋ lɔ̄ɔ̍ ībābɛ̄i̍ o̍ lābɛ̄ŋgu̍ ni̍ŋ ndo̍ŋ, mbo̍ mālnu᷄ŋ kɔ᷅l. Nāa̍ o̍ wa̍ 
īhīni̍ wa̍, lo̍ŋ o̍ lo̍ pēlo̍ŋ lɔ̄ɔ̍ ībābɛ̄i̍ ni̍, mbo̍ wū Cha̍yɛ̄ɛ̄ o̍ lābɛ̄ŋgu̍ ni̍ŋ lɛ᷅ŋ ndo̍ŋ. 

28“Kālāa̍ Sīsɛ̍lūā o̍ wa̍ īchāli̍ o̍ ndu̍lo̍ chi̍ɛ̍ī ni̍ŋ mbō tōfā o̍ wu̍ndɛ̄i̍yo̍. 

Ō wa̍ tōfāa̍ o̍ nɛ̄ī le̍ po̍ ndɔ̄ɔ̍. Mbo̍ dīmī āā, ‘Ko̍ vɛ᷅ mi̍ po̍ nūu̍ nyɛ̄ ndɔ̄ nya̍a̍na᷄ŋ su̍a̍a̍ 
ā nāŋ ndo̍ ō wā hāū dɔ̍ŋgu̍ dɔ̍ŋgo̍o̍ ho̍ō le̍ hūnɔ̄ɔ̍? Te̍le̍ŋ wa̍ā nu̍a̍ā pāāndū, su̍a̍ā 
ndūa̍a̍ na᷅ŋ nyɛ᷅ ndɔ̄ nya̍a̍na᷄ŋ ndo̍ wa̍ ā wā ni᷅ŋ na̍nu᷄ŋ. Kɛ̍ ko̍ vɛ᷅ dɔ̍ɔ̍ dɔ̍ŋgu̍ dɔ̍ŋgo̍o̍ 
ho̍ō?’ 

29Mi̍ wāŋ lāāndūa̍a̍ wa̍ chīɛ̄ī ni̍ŋ nda̍, a̍ nɔ̍ kɔ̄l kālo̍o̍ ma̍ hīāū ha̍ā kpo̍u̍ wa̍ ā mūlī 
ndu̍ dīōm. Kɛ̍ mbo̍ yīsīlā ndi̍ dīmīo̍o̍, āā, 

30‘I̍ che᷅ māā nyɛ̄m nda̍ pōōndi̍a̍a̍ ya̍a̍mɔ̍ɔ̍wa̍ o̍ bā wo̍ŋ, mu̍ŋ nda̍ wā ni̍ŋ dɔ̍ɔ̍ 
pīɔ̄ūvi̍āŋndo̍ ni̍. Kɛ̄lɛ̄ŋgāā dɔ̍ɔ̍ so̍vɛ̄i̍ya̍ nda̍ ki̍nɛ̍i̍, mī wānā pi᷅lɛ̍ ō sɔ̄la̍ dɔ̍ɔ̍ chūāā 
lāāndūāā nda̍ bīī o̍ chɔ̄ūwo̍ wa̍ ō pīlɛ̍, kɛ̄lɛ̄ŋgāā ā ŋīɔ̍ɔ̍ŋ. Dōmāla̍ tɔ̍ɔ̍la̍ bɛ̍ndūla̍ŋ 
ni᷅ŋ ki̍nɛ̍i̍, a̍ nyɛ̄lā ba̍ā kālālā bɛ̄ndūlā ya̍ I̍ wo̍u̍nūŋ ni̍ŋ nda̍ŋ, la̍ŋ ki̍nɛ̍i̍ mī lā wa̍ le̍ 
Sīsɛ̍lūā.’ 

31“O̍o̍ Mɛ̄lɛ̄ka̍ Ya̍a̍wɛ̄ɛ̄, ya̍a̍mɔ̍ɔ̍wa̍a̍ nu̍mnda̍ ki̍nɛ̍i̍, mɛ̄ɛ̍ i̍ yɔ̍nu̍ŋ nu̍a̍ā a̍ Sīsɛ̍lūā yɛ̍, 
le̍nde̍ i̍ yɔ̍nu̍ŋ a̍ nda̍ ni̍ fɔ̍. Kɛ̍ ndu̍yɛ̍ wānāa̍ ka̍a̍la̍ nu̍mnda̍ ki̍nɛ̍i̍, ā sɔ̄la̍ di̍a̍llūŋ 
kāla᷄ŋ, ndu̍yɛ̍ mā dēndū ya̍a̍mɔ̍ɔ̍wa̍a̍ ndāa̍ tɛ̄ɛ̄ŋ māā lēpāla̍ fɔ̍.” O̍ ko̍ŋ kɔ̍ɔ̍lī, mi̍ kɔ̄l 
nyūlōo̍ ō mīīŋgū vɛ̄lɛ̄ o̍ lɛ̄ŋnde̍ŋ ni᷄ŋ. Le̍ wɔ̄sīla̍ŋ be̍le̍-hi̍ɔ̍ɔ̍lu̍ wāŋnda̍ I̍sɔ̄lūɛ̄ī a̍ cho̍ 
o̍ kɔ̄l nyūlōo̍ ni᷄ŋ. 

Chɔ̄ɔ̍chia̍̍a̍ 6 

Mɛl̄ɛk̄a̍ hāndu̍ Kid̍īɔŋ̄ Is̍ɔl̄ūɛi̍y̍a̍ chīla̍ŋ 
1O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā tōsā vɛ̄lɛ̄ nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. O̍ 
ko̍ŋ, mi̍ Mɛ̄lɛ̄ka̍ fāŋā nda̍ bāa̍ chōo̍, mbo̍ māl nda̍ wāŋnda̍ Mi̍dīāŋ o̍ bā le̍ wɔ̄sīla̍ŋ 
lā ŋɔ᷄mmɛ̍ū. 

2Mi̍ wāŋnda̍ Mi̍dīāŋ a̍ sa̍ā I̍sɔ̄lūɛ̍i̍ya̍ nyɛ̄ pālāa̍ tūsīo̍o̍ chōo̍ mā bīī nda̍ mɛ̄ɛ̍ nda̍ 
yēēmā yɛ̍. O̍ ko̍ŋ, mi̍ I̍sɔ̄lūɛ̍i̍ya̍ ā māl chi̍o̍o̍ŋ, ma̍ kɔ̍ bɛ̍ɛ̍ndīāā fo̍ndāŋnda̍ŋ o̍ 
pēmbo᷄ŋ tɛ̄ɛ̄ŋ, a̍ o̍ būūlūla̍ŋ ni᷄ŋ, o̍ ko̍ŋ kɔ̍ɔ̍lī, a̍ o̍ fo̍ndāŋndā yo̍lo̍lɛ̄ yo̍lo̍lɛ̄ la̍ŋ ma̍ 
wānu᷄ŋ ndo̍ŋ. 

3Le̍ te̍le̍ŋ o̍ te̍le̍ŋ wāŋnda̍ ha̍ā ā wa̍ I̍sɔ̄lūɛ̍i̍ya̍ nyɛ̄ pālāa̍ tūsīo̍o̍ chōo̍. Tē I̍sɔ̄lūɛ̍i̍ya̍ 
nda̍ a̍a̍ ka̍ndu̍ dɔ̍ɔ̍ chīɔ̄ɔ̄ŋ nda̍ŋ wāa̍ pɛ̍, wāŋnda̍ Mi̍dīāŋ, a̍ Āma̍la̍kāi̍tīi̍ya̍, a̍ wānāa̍ 
cho̍ bā pāa̍le̍ŋ lē chāŋndo̍ wa̍, ā chūūŋgi̍āŋ kpo̍u̍ ā hu᷄ŋ de᷅l nda̍ chōo̍. 

4Tē ā hīŋ pɛ̍, ā hu᷄ŋ ki̍o̍lū dɔ̍ɔ̍ŋgɔ̍lā ndāla̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, tɔ̄lɔ̄ɔ̄ o̍ tɔ̄lɔ̄ɔ̍ wa᷅ 
o̍ chīɔ̄ɔ̄ŋ I̍sɔ̄lūɛ̍i̍ya̍ ni᷄ŋ mā tɛ̄ɛ̄mbu̍u̍ la̍ŋ kpo̍u̍. Chɔ̄nɔ᷄ŋndo̍ a̍ la̍ŋ tɛ̄ɛ̄mbūūwo̍, mā 
fūūlu̍u̍ Ka̍a̍sā di̍. Ndūyɛ̍ chɔ̄lū o̍ chɔ̄lu̍ wa᷅ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, sāā ni̍, nāū ni̍, 
sōfɛ̍lɛ̍ ni̍, nda̍ kpo̍u̍ mā bīu̍ nda̍ mā kūɛ̄nu᷄ŋ a̍ nda̍. Chɔ̄lōo̍ ō pīlɛ̍ bɛ̍ɛ̍ ā mɛ̍ī ndu̍ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ te̍. 

5Tē nda̍ a̍a̍ wa̍ hūnɔ̄ɔ̄ pɛ̍, hūnɔ̄ɔ̍ a̍ chɔ̄lūāā ndāa̍, o̍ ko̍ŋ kɔ̍ɔ̍lī a̍ tɛ̍ndɛ̄i̍la̍ ndāla̍ 
mālɔ̄la̍ŋ kpo̍u̍. Mɛ̄ɛ̍ so̍o̍nu̍a̍a̍ ā hūŋ nu̍a̍ā ku̍ndā bɛ̄ndōo̍ ā chu̍ū chɔ᷅m te̍ yɛ̍, le̍nde̍ 
nda̍ a̍a̍ hu᷅ŋ sɛ̍lɛ̍ bɛ̍ndōo̍ ni̍. Wāŋndā chīe̍e̍ya̍ ni̍, nyɔ̍mi̍a̍a̍ ni̍, wānā a̍a̍ chi̍ī nda̍ 
chɔ̄m te̍. Hūnɔ̄ɔ̍ mā hu᷄ŋ di̍ndī lɛ̄ŋnde̍ŋ tɛ̍ɛ̍ŋ nyɛ̄ o̍ nyɛ̄ ā mɛ̍ī le̍. 

6-7Ndu̍yɛ̍ I̍sɔ̄lūɛ̍i̍ya̍ nda̍ a̍a̍ nɔ̍ kpa̍a̍yā o̍ kpa̍a̍yā mī nda̍ a̍a̍ si̍mu̍l nda̍ le̍. O̍ ko̍ŋ, mi̍ 
I̍sɔ̄lūɛ̍i̍ya̍ ā chāŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, le̍ mbō māla̍ nda̍, mbō sōli̍ nda̍ wāŋnda̍ 
Mi̍dīāŋ o̍ bā. 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍ām wāna̍ su̍a̍ā le̍ ndu̍ wo̍ nāa̍ nda̍ chūā a̍ 
yōōŋgōo̍. Mi̍ wāna̍ su̍a̍ā le̍ Mɛ̄lɛ̄ka̍ wo̍ ō dīmūl nda̍, āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ wo̍ cho̍ ho̍ō ni̍. Ō dīmi̍ āā, ‘Wāŋnda̍ I̍sɔ̄lūɛ̄ī, ya̍ so̍li̍ nya̍ o̍ 
chɛ̄le̍ŋ ni᷄ŋ o̍ lɛ̄ŋndē I̍chi̍pīle̍ŋ ni᷄ŋ ni̍ mi̍ hu᷅ŋ a̍ nya̍. 

9Ya̍ ba̍ŋa̍ nya̍ I̍chi̍pīāŋnda̍ o̍ bā ni̍, o̍ ko̍ŋ kɔ̍ɔ̍lī, mi̍ so̍lī nya̍ wānāa̍ hu̍ŋ chi᷅ŋa̍la᷅ŋ 
nya̍ o̍ lɛ̄ŋnde̍ŋ nde᷅ŋ ni᷄ŋ a̍ sɔ̍ŋgɔ̄ɔ̍ wa̍ o̍ bā. Mi̍ tu̍a̍ū wāŋnda̍ ha̍ā nya̍ lāchī, ndu̍yɛ̍ 
mi̍ ke᷅ nya̍ lɛ̄ŋndē ndāle̍ŋ māā lɛ̄ŋndē nyā. 

10Mi̍ lo᷅ o̍ ko̍ŋ, mi̍ di̍mūl nya̍ māā ya̍ Mɛ̍lɛ̄ka̍ Ya̍a̍wɛ̄ɛ̄, māā ya̍ cho̍ Mɛ̄lɛ̄ka̍ nyāa̍ ni̍. 
Māā A̍mɔ̍lu̍a̍i̍tīi̍ya̍a̍ nya̍ chō ha̍ā o̍ lɛ̄ŋndē ndāle̍ŋ ni᷄ŋ nda̍, lā pi̍ɛ̍ī mɛ̄lɛ̄ka̍a̍ ndāa̍ 
nda̍ pīɛ̄ī ya̍ le̍. Kɛ̍ mi̍ lā bīī mi̍ lā sōlī ya̍ dīōm, lā ye᷄ŋ ya̍ lānī le̍.’ ” 

11O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō hūŋ Ōfi̍i̍lūā chi̍e̍e̍ mbo̍ hu᷄ŋ cha᷅l o̍ 
yɔ̄m ɔ̍kū wo̍ bɛ̄ŋgu̍. Cho̍wa̍sī, wānā wa̍ā o̍ kāa̍le̍ Ābīɛ̍ɛ̍sāle̍ŋ chōo̍, ndu̍ ndu̍ o̍o̍ nɔ̍ 
yɔ̄m ɔ̍kū wo̍ ni̍. Cho̍wa̍sī ko̍ŋ yɛ̄, po̍ ndɔ̄ɔ̍ wa̍ Ki̍dīɔ̄ŋ ni̍. Bōōndi̍i̍ ki̍i̍la̍nɔ̍ Mɛ̄lɛ̄ka̍ 
kōŋ ō hīŋ nde̍, Ki̍dīɔ̄ŋ ko̍ŋ ō wa̍ wi̍tīi̍ŋ ndɔ̄ɔ̍ lɔ̄ɔ̍ sɔ̍ɔ̍ sɔ̍ɔ̍ o̍ fo̍ndā nda̍ tōōsīāā 
mu̍ɛ̍īya̍ŋ ndo̍. Ō wa̍ sīōōŋnde̍, yɔ̄ŋi̍ Mi̍dīāŋnda̍ nda̍ a̍a̍ chɔ̍ ndu̍. 

12Mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chɔ̄mnu᷄ŋ ndu̍, mbo̍ dīmūl ndu̍ āā, “Nūm 
ku̍u̍ba̍nɔ̍ dīāllūŋ kālā bɛ̄ndōo̍ ho̍ō, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m kɔ̄ɔ̄lī.” 

13Kɛ̍ mi̍ Ki̍dīɔ̄ŋ o̍ di̍mūl ndu̍ āā, “Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ wa̍ na̍a̍ kɔ̄ɔ̄lī pɛ̍ le̍ 
kɛ̍ndɛ̍ī, vɛ᷅ mi̍ sɔ̄ɔ̍ŋ pa̍la᷄ŋ mu᷅ŋ kpo̍u̍, ŋ̄ wā na̍a̍ kōmāllo̍? Sɔ̄ɔ̍ŋ kɔ̄ndɔ̄fi̍li̍ŋ fi̍nyāā 
nāā ma̍māa̍ ā chɔ᷄m ma̍a̍ a̍ ndu̍ o̍kɔ̄ɔ̄ wo̍ŋ, vɛ᷅ ō to̍sā sɔ̍ɔ̍ŋ kɔ̄ndɔ̄fi̍li̍ŋ mu᷅ŋ na̍a̍ tɛ̄ɛ̄ŋ 
te̍? Mi̍ fi̍nyāā nāā ma̍māa̍ ā dīmūl na̍a̍ māā ndu̍ so̍li̍ nda̍ o̍ chɛ̄lē nda̍ wa̍ ni᷄ŋ I̍chi̍pī 
le̍ŋ ni̍, mbo̍ hūŋ a̍ nda̍. Kɛ̍ hāū ni᷅ŋ mi̍ Mɛ̄lɛ̄ka̍ Ya̍a̍wɛ̄ɛ̄ ko̍ŋ, ō māl na̍a̍ o̍ bā nāa̍ 
chōo̍, mbo̍ tōsā mi̍ ŋ̄ lūɛ̄ī wāŋnda̍ Mi̍dīāŋ o̍ bā bɛ̄ŋgu̍.” 

14O̍ ko̍ŋ, mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Kɔ̍ sɔ̍ŋgā a̍ kpāāyā nu̍mndo̍ kpo̍u̍ 
mā pi̍ŋi̍ I̍sɔ̄lūɛ̍i̍ya̍ wāŋnda̍ Mi̍dīāŋ o̍ bā. Ya̍ pi̍la̍ kpe̍e̍kpe̍i̍ cho̍ nu̍m vīōmɔ̄ɔ̍ ni̍.” 

15Mi̍ Ki̍dīɔ̄ŋ o̍ di̍mūl ndu̍ āā, “Māsānɔ̄ɔ̍, ya̍ cho̍ ho̍ō wo̍ ya̍ nɔ̍lā ni̍ mī pi̍ŋi̍ I̍sɔ̄lūɛ̍i̍ya̍? 
O̍ pūlāle̍ Mānāa̍sēle̍ŋ chōo̍ ki̍nɛ̍i̍, chīɛ̄ī ya̍ Ī fu̍la̍ ni᷄ŋ ndo̍, ō cho̍ bɛ̍ɛ̍ chi̍ɛ̍ī sɔ̄vɛ̍ le̍. 
Ndu̍yɛ̍ o̍ chīɛ̄ī nāa̍ ni᷄ŋ bɛ̍ɛ̍, tē wānā chɔ̍m wānāā sɔ̄vi̍a̍a̍ pɛ̍, ya̍ hi̍o̍ū dɔ̄ɔ̄na᷄ŋ kpo̍u̍.” 

16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Yɔ᷅ŋ īsīōōŋ te̍, I̍ cho̍ wā a̍ nūm la̍tu̍lu̍. Ā chō 
chīī a̍ wāŋnda̍ Mi̍dīāŋ o̍ bɛ̍ɛ̍ŋ bɛ̍ɛ̍ŋ bɛ̄ndū ni᷄ŋ, mɛ̄ɛ̍ wānā sɔ̍ŋgā nu̍a̍ā a̍ wānā pi᷅lɛ̍ 
yɛ̍.” 

17Mi̍ Ki̍dīɔ̄ŋ lo᷅ o̍ ko̍ŋ mbo̍ dīmūl ndu̍ āā, “Tē a̍ hi̍ni̍ kɔ̄l a̍ ya̍ pɛ̍ le̍kɛ̍ndɛ̍ī, mɛ̄ɛ̍ chɔ̍m 
ndɔ̍ ya̍ tāāmāsi̍o̍o̍, o̍ chɔ᷅m ya̍ māā nūm kpe̍e̍kpe̍i̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍ wo̍. 

18Yāndi̍i̍ fa̍ŋa᷅ŋ na̍nu̍ŋ te̍, I̍ ku̍ā wɔ̍ mī kɔ̍ bɛ̍ɛ̍ndīāā nyɛ̄ dīa̍a̍ mī hu̍ŋ so̍lī ndu̍ sa̍lāa̍ 
o̍ nūm ndo̍.” Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Kɔ̍ I̍ cho̍ nu̍m chūm.” 

19O̍ ko̍ŋ, mi̍ Ki̍dīɔ̄ŋ o̍ ku̍ā o̍ chīɛ̄ī ndɔ̄ɔ̍ chɔ̍chɔ̍ mbo̍ kɔ̍ di̍ī chūīŋ fɔ̍ŋndɔ̍ɔ̍, mbo̍ yāū 
ndu̍ nyɛ̄ kɛ̄ndɛ̄ kɛ̍ndɛ̄. O̍ ko̍ŋ kɔ̍ɔ̍lī, mbo̍ tūū kōlo̍ nda̍ tōōsīāā bēe̍dīi̍yo̍ wo̍ bu̍sɔ̄ɔ̍ 
tɛ̄ndāa̍ tɛ̄ɛ̄ŋ, mbo̍ tōōsīāā bēe̍ndīi̍ nda̍ do̍ū yi̍i̍sīi̍ le̍ni̍ŋ te̍ wo̍. Mɛ̄ɛ̍ o̍ chi̍i̍ nyɛ̄ dīa̍a̍ 
ho̍ō bɛ̄ɛ̄ndīa̍a̍, mbo̍ chūā vīsīŋ o̍ ya̍u̍ mu̍ŋ ndo̍ŋ, mbo̍ dūāū o̍ kāmbɛ̍i̍yo̍ ni᷄ŋ. Mbo̍ 
chūā kāmbɛ̍i̍ ŋ̄vīsī kōŋ, a̍ kpɛ̍ɛ̍nɛ̍i̍ mbōōya̍ vīsīŋ mu᷅ŋ, mbo̍ kūā a̍ la̍ŋ nāa̍ ki̍i̍la̍nɔ̍ 
Mɛ̄lɛ̄ka̍ Ya̍a̍wɛ̄ɛ̄ wo̍ chu̍ā, o̍ yɔ̄m ɔ̍kū wo̍ bɛ̄ŋgu̍. Mɛ̄ɛ̍ o̍ fu̍u̍lu̍u̍ a̍ nyɛ̄ dīa̍a̍ ho̍ō, mbo̍ 
yɔ̄ŋgū ki̍i̍la̍nɔ̍ Mɛ̄lɛ̄ka̍a̍ ho̍ō. 

20Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmūl ndu̍ āā, “Vīsīo̍ŋ mu᷅ŋ ni̍, bēe̍dīi̍yo̍ ni̍, chu̍a̍ 
mā kɛ̍si̍ o̍ pōūwo̍ ho̍ō chōo̍ mā ta̍la̍ mbōōya̍ ŋ̄vīsī kōŋ lēchōo̍.” O̍ ko̍ŋ, mi̍ Ki̍dīɔ̄ŋ o̍ 
to̍sā mɛ̄ɛ̍ Ki̍i̍la̍nɔ̍ Mɛ̄lɛ̄ka̍a̍ ō dīmu̍l ndu̍ yɛ̍. 

21O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō yūlū tīnda̍ wa̍ ndu̍ o̍ bā wo̍, mbo̍ 
pīla᷄ŋ vi̍sīŋ mu᷅ŋ a̍ bēe̍dīi̍ ko̍ŋ, a̍ tīnda̍ hɔ᷅llo̍. O̍ ko̍ŋ, mi̍ yīŋnde̍ŋ lē sāndū o̍ lēpīlɛ̍ 
ni᷄ŋ wu᷅m, mi̍ lē lūām vīsīŋ mu᷅ŋ a̍ bēe̍dīi̍ ko̍ŋ kpo̍u̍. O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ō lō ndu̍ o̍ hɔ̄l pɛ̍, Ki̍dīɔ̄ŋ o̍ chi̍ lɛ̍ ndu̍ le̍. 

22O̍ ko̍ŋ, mi̍ Ki̍dīɔ̄ŋ o̍ si̍nā māā nda̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ sūūki̍āŋndo̍ ho̍ō 
ni̍. Mi̍ sīōōŋīī bɛ̄ndūe̍i̍ ī bīī ndu̍. Mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, I̍ che᷅ hāū ki̍i̍la̍nɔ̍ nu̍mndo̍ a̍ hɔ̄ltē nīle̍ŋ pɛ̍ɛ̍ŋ.” 

23Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Wa̍ a̍ kɔ̄l nyūlū. Bu̍u̍la᷄ŋ te̍, a̍ cho̍ wu̍ le̍.” 

24O̍ ko̍ŋ kɔ̍ɔ̍lī, mi̍ Ki̍dīɔ̄ŋ o̍ ta̍ŋgu̍l ma̍āŋndo̍ o̍ fo̍ndāŋ kōŋ le̍ Mɛ̄lɛ̄ka̍ Ya̍a̍wɛ̄ɛ̄. Mbo̍ 
kē ndu̍ dīōla̍ŋ āā, “Mɛ̄lɛ̄ka̍, cho̍ kɔ̄l nyūlōo̍ ni̍.” Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍, 
ma̍āŋ kōŋ ō chō īsīsi̍ Ōfi̍i̍lūā chi̍e̍e̍, o̍ būŋgɛ̄ī Ābīɛ̍ɛ̍sāve̍ ni᷄ŋ. 

25Īchɔ̄l ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Ki̍dīɔ̄ŋ āā, “Kɔ̍ mā kɔ̍ mɛ̍ɛ̍ndīa̍ŋ na̍ūwāa̍ 
fi̍nyā nūmnda̍ tɛ̄ɛ̄ŋ, mā bīī nāū tōōyē kɛ̄ndɛ̄ kɛ̍ndɛ̄ dīi̍ŋ ndɔ̄ɔ̍ o̍ nāūwa̍ ha̍ā tɛ̄ɛ̄ŋ, o̍ 
cho̍ wɔ̄sīla̍ŋ lā ŋɔ᷄mmɛ̍ū wo̍, le̍ mā so̍li̍ ndu̍ sa̍lāa̍ o̍ ya̍ lo̍. Ma̍āŋ fi̍nyā nūm o̍ ta̍ŋgu̍l 
le̍ sa̍lāla̍ŋ sōlīo̍o̍ o̍ Bāāl lo̍ wo̍, mā pu̍u̍si̍a̍a̍ ma̍āŋ ko̍ŋ. Ndu̍yɛ̍ o̍ ko̍ŋ kɔ̍ɔ̍lī, pīɔ̄m nda̍ 
tōsa̍ māā mɛ̄lɛ̄ka̍ ndāa̍ A̍si̍ɛ̍lūā, mbo̍ wā īsīsi̍ o̍ ma̍āŋ kōŋ īkɛ̄i̍ yo̍, mā tɛ̍ɛ̍mbu̍u̍ 
pīɔ̄m kōŋ. 

26O̍ ko̍ŋ, mā tāŋgu̍l ma̍āŋ kɛ̄ndɛ̄ kɛ̍ndɛ̄ le̍ ya̍ Mɛ̍lɛ̄ka̍ Ya̍a̍wɛ̄ɛ̄, ya̍ Mɛ̄lɛ̄ka̍ nyāa̍ o̍ 
du̍ku̍-du̍ko̍o̍ ho̍ō chōo̍. Ta̍ŋgu̍l ndu̍ a̍ pōūta̍ŋ mā yɛ̄ɛ̄mbu̍u̍ la̍ŋ nyɛ̄ kɛ̄ndɛ̄ kɛ̍ndɛ̄. 
O̍ ko̍ŋ kɔ̍ɔ̍lī, nāū tōōyē ŋ̄ bīī ko̍ŋ o̍ nāūwāa̍ fi̍nyā nūmnda̍ tɛ̄ɛ̄ŋ ndo̍, mā so̍li̍ nāū 
kōŋ sa̍lā lūāmāa̍ o̍ ya̍ lo̍ o̍ ma̍āŋ kōŋ chōo̍. Pīɔ̄m nda̍ tōsa̍ māā mɛ̄lɛ̄ka̍ ndāa̍ 
A̍si̍ɛ̍lūā, mi̍ di̍mūl nu̍m māā tɛ̍ɛ̍mbu̍u̍ ndu̍ wo̍, pīɔ̄m kōŋ, ndu̍ cho̍ wā yɔ̄mnde̍ le̍ 
sa̍lā kōŋ sōlīo̍o̍ ni̍.” 

27O̍ ko̍ŋ kɔ̍ɔ̍lī, mi̍ Ki̍dīɔ̄ŋ o̍ chu̍ā bu̍ɛ̍i̍yāā ndūa̍a̍ ŋ̄wāŋ tɔ̍ mbo̍ sīm nda̍ lāchī, ma̍ 
tōsā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍. Kɛ̍ sīōōŋnde̍ wa̍ Ki̍dīɔ̄ŋ ta̍u̍ ta̍u̍ le̍ 
yu̍ŋgu̍ ndɔ̄ɔ̍ a̍ wānāā chi̍e̍e̍ya̍, māā tē nda̍ a̍a̍ si̍na̍ a̍ ndi̍ o̍kɔ̄ɔ̄ pɛ̍, ā wa̍ ndu̍ nyɛ̄ yɔ̄ŋ. 
Le̍ he̍ī, ō tōsa̍ ndi̍ ī pāla̍ le̍, a̍ nyūmnda̍ŋ o̍ to̍sa̍ ndi̍ ni̍. 

28Dīi̍mā ndɔ̄ɔ̍ pīlɔ̍ɔ̍ mɛ̄ɛ̍ wāŋnda̍ chɛ᷄ŋ, ma̍ chā ma̍āŋ Bāāl wo̍ ho̍ō ō pēsi̍ pe̍si̍ɛ̍i̍ 
kpo̍u̍. Pīɔ̄m nda̍ tōōsi̍a̍a̍ māā vēla̍ŋ mɛ̄lɛ̄ka̍ ndāa̍ A̍si̍ɛ̍lūā wo̍ bɛ̍ɛ̍, ma̍ chā ndu̍ ō 
tɛ̄ɛ̄mbāā. O̍ ko̍ŋ kɔ̍ɔ̍lī, ma̍ chā ma̍āŋ sɛ̄nɛ̄ī chēle̍ŋ ō tāŋgūlāā o̍ ma̍āŋ pāāndū kōŋ 
īkɛ̄i̍. Sa̍lā Ki̍dīɔ̄ŋ o̍ so̍li̍ o̍ ma̍āŋ sɛ̄nɛ̄ī kōŋ chōo̍ a̍ nāū o̍ bi̍ī na̍ūwāa̍ fīnyā ndɔ̄ wa̍ 
tɛ̄ɛ̄ŋ ndo̍, sa̍lā kōŋ ō tɔ̄ɔ̍ wa̍ wɔ̄ o̍ ma̍āŋ kōŋ chōo̍. 

29O̍ ko̍ŋ, mi̍ wānāā chi̍e̍e̍ya̍ ā nyūūni̍āŋ nda̍ pi̍la̍ tɛ̄ɛ̄ŋ le̍ wāna̍ to̍sa̍ sūɛ̍i̍ he̍ī yo̍. Mɛ̄ɛ̍ 
nda̍ lo̍ nyūūnīa̍a̍, ma̍ sāālu᷄ŋ māā Ki̍dīɔ̄ŋ po̍ Cho̍wa̍sī wo̍ māā ndu̍ to̍sa̍ ndi̍ ni̍. 

30Ma̍ lō o̍ ko̍ŋ, ma̍ dīmūl Cho̍wa̍sī fi̍nyāa̍ Ki̍dīɔ̄ŋ āā, “Kɔ̍ mā kɔ̍ hu᷅ŋ a̍ po̍ nu̍mndo̍. 
Ō nɔ̄ mbō sɔ̄la̍ pīɔ̍mndo̍, fo̍ndōle̍, ŋ̄ tūēī māā ndu̍ pe̍si̍ pe̍si̍ ma̍āŋ Bāāl wo̍ ni̍, ndu̍yɛ̍ 
o̍ ko̍ŋ kɔ̍ɔ̍lī mbo̍ tɛ̄ɛ̄mbūū vɛ̄lɛ̄ pīɔ̍m wa̍ o̍ ma̍āŋ kōŋ īkɛ̄i̍ māā vēla̍ŋ A̍si̍ɛ̍lūā wo̍ 
wo̍.” 

31Nda̍ kpo̍u̍ ma̍ kōōndi̍āŋ fa̍ŋgā bɛ̍ndōo̍ ma̍ hūŋ ba̍lū Cho̍wa̍sī le̍ ndu̍ 
chīŋa̍la᷅ŋndo̍. Kɛ̍ mi̍ Cho̍wa̍sī di̍mūl nda̍ āā, “Bāāl nya̍ cho̍ wānāa̍ su̍ŋgū le̍ Ba̍a̍l wa̍ 
ni̍? Lā yēēma̍ mī lā kɔ̄ɔ̄sa̍ le̍ ndu̍? Wānā o̍ wāna̍ su̍ŋgū le̍ Ba̍a̍l pɛ̍, chɔ̍ŋ na̍nu᷄ŋ a̍ 
sīɔ̄dīi̍ īdīi̍, wānā ko̍ŋ ō nɔ̄ mbō sɔ̄la̍ pīɔ̍mndo̍. Tē Ba̍a̍l o̍ wa̍ mɛ̄lɛ̄ka̍ pɛ̍ le̍kɛ̍ndɛ̍ī, 
mɛ̄ɛ̍ ma᷅l ndu̍ mbō kɔ̄ɔ̄sa̍ le̍ ndu̍ pi̍la̍. Ma̍āŋ ndɔ̄ɔ̍ nda̍ tɛ̄ɛ̄mbu̍u̍ ni̍, le̍la̍ŋ ō sōo̍ le̍ 
ndu̍ pi̍la̍.” 

32Le̍ he̍ī, chɔ̍ŋ a̍ te̍le̍ŋ ko̍ŋ, mi̍ wāŋnda̍ ā kē Ki̍dīɔ̄ŋ dīōla̍ŋ āā, “Chɛ̄lu̍bāā.” Ko̍ŋ cho̍ 
ni̍ āā, “Bāāl kɔ̍ɔ̍sa̍ le̍ ndu̍ pi̍la̍,” fo̍ndōle̍, le̍ mɛ̄ɛ̍ o̍ tɛ̍ɛ̍mbu̍u̍ ma̍āŋ Bāāl wo̍ yɛ̍. 

33O̍ ko̍ŋ kɔ̍ɔ̍lī, wāŋnda̍ Mi̍dīāŋ ni̍, a̍ wāŋnda̍ A̍ma̍lɛ̍kī, a̍ wāŋnda̍ bā pāa̍le̍ŋ lē 
chāŋndo̍, ma̍ chūūŋgīāā pūa̍a̍ ndāa̍ chɔ̄ūwa̍ nāa̍ pi᷅lɛ̍ le̍ hūnɔ̄ɔ̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. 
Ma̍ tāŋ Pīo̍o̍ Chɔ̍ɔ̍dāŋ, ma̍ kɔ̍ ki̍o̍lū dɔ̍ɔ̍ŋgɔ̍ chɔ̄ūwo̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ 
tɛ̄ɛ̄ŋ Chɛ̍si̍lūɛ̄ɛ̄. 

34O̍ ko̍ŋ kɔ̍ɔ̍lī, mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl Ki̍dīɔ̄ŋ kɔ̄ɔ̄lī. Mi̍ Ki̍dīɔ̄ŋ o̍ hu̍āŋ 
bu̍lu̍ chɔ̄ūwo̍ le̍ mbō vēēlu̍ pūa̍a̍ chɔ̄ūwa̍ o̍ būŋgɛ̄ī Ābīɛ̍ɛ̍sāve̍ ni᷄ŋ kpo̍u̍, le̍ mā tōl 
ndu̍ kɔ̄ɔ̄lī le̍ kɔ̄la̍ŋ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍. 

35O̍ ko̍ŋ kɔ̍ɔ̍lī, mbo̍ sōlī ki̍i̍la̍a̍ mbo̍ vīām nda̍ le̍ mā bālu̍ o̍ būŋgɛ̄i̍ yu̍ŋgu̍ Mānāa̍sē 
ve̍ ni᷄ŋ kpo̍u̍, le̍ mā vēēlu̍ pūa̍a̍ chɔ̄ūwāa̍ cho̍ lo̍ŋ nda̍ mā hīŋ le̍ sɔ̍ŋgɔ̄ɔ̍. O̍ ko̍ŋ kɔ̍ɔ̍lī, 
pūa̍a̍ chɔ̄ūwa̍ o̍ yu̍ŋgu̍ A̍sīɛ̄ɛ̄ wo̍ chōo̍ ni̍, a̍ ha̍ā o̍ yu̍ŋgu̍ Sɛ̍bu̍lɔ̄ŋ ndo̍ chōo̍, a̍ ha̍ā o̍ 
yu̍ŋgu̍ Nāfi̍ta̍lī yo̍ chōo̍, nda̍ kpo̍u̍ mbo̍ vēēlū nda̍ ma̍ chūūŋgi̍āŋ na̍a̍ pi᷅lɛ̍, le̍ mā 
tōl ndu̍ kɔ̄ɔ̄lī. 

36Mi̍ Ki̍dīɔ̄ŋ o̍ lo᷅ o̍ ko̍ŋ mbo̍ dīmūl Mɛ̄lɛ̄ka̍ āā, “Tē ō wa̍ pɛ̍ le̍kɛ̍ndɛ̍ī māā ya̍ ŋ̄ chō 
kpāāyāa̍ kē ni̍ mī le̍ mī ba̍ŋa̍ I̍sɔ̄lūɛ̍i̍ya̍, 

37mɛ̄ɛ̍ I̍ ye̍e̍ma̍ mā chɔ̍m ya̍ tāāmāsi̍o̍o̍. I̍ cho̍ kōlā yu̍fɛ̄lɛ̄ yūfɛ̄lɛ̄ nda̍ tōōsi̍a̍a̍ ho̍ō a̍ 
yīīŋīī sāa̍ wo̍ pɛ̄ŋgɛ̄lā lɛ̄ŋ, nāa̍ na̍a̍ ŋ̄ lūāā wi̍tīi̍yo̍ŋ nda̍. Sīɔ̄dīi̍ īdīi̍ tē I̍ chɛ̍ŋ pɛ̍ mī 
che᷅ kōlāa̍ ho̍ō mbō wa̍ ō līvɛ̍i̍ a̍ mɔ᷄mndo̍, kɛ̍ ndu̍yɛ̍ lɛ̄ŋnde̍ ba̍lu̍ ndu̍ le̍ŋ ki̍nɛ̍i̍, mī 
le̍ŋ le̍ wa̍ lē vēsɛ̍i̍ pɛ̍, mɛ̄ɛ̍ I̍ si̍na̍ māā ā kē ya̍ ni̍ŋ kpa̍a̍yāa̍ mī bāŋa̍ I̍sɔ̄lūɛ̍i̍ya̍ mɛ̄ɛ̍ 
ŋ̄ chūe̍l la̍ būŋgɛ̄i̍ yɛ̍.” 

38O̍ ko̍ŋ, mi̍ ī yɔ̄nu᷄ŋ mɛ̄ɛ̍ Ki̍dīɔ̄ŋ o̍ di̍mi̍ yɛ̍. Mɛ̍ɛ̍ o̍ chɛ̍ŋ i̍di̍i̍yo̍, mbo̍ chā kōlāa̍ ho̍ō 
ō līvɛ̍i̍, kɛ̍ lɛ̄ŋnde̍ ba̍lu̍ ndu̍ le̍ŋ lē wānu̍ŋ le̍ ve̍sɛ̍i̍. Mi̍ Ki̍dīɔ̄ŋ o̍ wa̍ā kōlāa̍ ho̍ō, mi̍ 
mɛ̄ŋma̍ fu̍la̍ o̍ kālāa̍ ho̍ō ni᷄ŋ nda̍ŋ mā pīā hɛ̄ŋgɔ̍ɔ̍ cha̍. 

39Mi̍ Ki̍dīɔ̄ŋ lo᷅ o̍ ko̍ŋ mbo̍ dīmūl vɛ̄lɛ̄ Mɛ̄lɛ̄ka̍ āā, “Yāndi̍i̍ du̍a̍ŋ tu̍mbe̍ a̍ ya̍ le̍. I̍ 
chɔ̍ɔ̍lū wɔ̍ nu̍m ni᷅ŋ dīōm nyūnā lēpīlɛ̍ kpe̍. Sīɔ̄dīi̍ īdīi̍ tē I̍ chɛ̍ŋ pɛ̍, I̍ ye̍e̍ma̍ ni᷅ŋ mā 
to̍sa̍, mī che᷅ mī kōlāa̍ wa̍ ō vēsɛ̍i̍, kɛ̍ mī lɛ̄ŋnde̍ŋ nde̍ŋ le̍ wa̍ lē līvɛ̍i̍ a̍ mɔ᷄mndo̍.” 

40Ndu̍yɛ̍ mi̍ Mɛ̄lɛ̄ka̍ tōsā mi̍ ī yɔ̄nu᷄ŋ i̍chɔ̍l kōŋ mɛ̄ɛ̍ Ki̍dīɔ̄ŋ o̍ di̍mi̍ yɛ̍. Mɛ̄ɛ̍ pāa̍le̍ŋ 
lē sɛ̄ dīi̍mā ndɔ̄ɔ̍, mbo̍ chā lɛ̄ŋnde̍ŋ lē līvɛ̍i̍ kpo̍u̍ a̍ mɔ᷄mndo̍, kɛ̍ kōlāa̍ ndu̍ wa̍ŋnu̍ŋ 
o̍ ve̍sɛ̍i̍ sɛ̍ɛ̍ŋ. 

Chɔ̄ɔ̍chia̍̍a̍ 7 

Kid̍īɔŋ̄ ye᷅m wāŋnda̍ Mid̍īāŋ 
1O̍ ko̍ŋ kɔ̍ɔ̍lī, mi̍ Ki̍dīɔ̄ŋ, ō nda̍ a̍a̍ ve̍e̍lū vɛ̍lɛ̄ āā Chɛ̄lu̍bāā wo̍ nda̍ so̍vɛ̄i̍ya̍a̍ ndūa̍a̍ 
kpo̍u̍, ā pēnā chɔ̄nɔ᷄ŋ ma̍ kɔ̍ ki̍o̍lū dɔ̍ɔ̍ŋgɔ̍ɔ̍ o̍ pēē pɔ̍mbɔ̄ɔ̍ Ha̍lɔ̍dī i̍kɛ̍i̍. Dɔ̍ɔ̍ŋgɔ̍ 
wāŋnda̍ Mi̍dīāŋ ndu̍ wa̍ o̍ dɔ̍ɔ̍ŋgɔ̍ ndāa̍ bā lūāŋndo̍ o̍ dɛ̍ŋgbɔ̍ɔ̍ o̍ pēmbo᷄ŋ tɛ̄ɛ̄ŋ o̍ 
Pēmbīī Mo̍lūɛ̄ɛ̄ ve̍ īkɛ̄i̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ, mbo̍ dīmūl Ki̍dīɔ̄ŋ āā, “Pūa̍a̍ chɔ̄ūwāā ŋ̄ nɔ̄ wa̍ ā 
chō bɔ̄ɔ̍ sɛ̍lɛ̍ le̍ mī ke̍ nda̍ kpāāyāa̍ mā yēm wāŋnda̍ Mi̍dīāŋ. Fo̍ndōle̍, I̍ ye̍e̍ma̍ mī 
I̍sɔ̄lūɛ̍i̍ya̍ ā kɛ̄ɛ̍ ya̍ chāndɔ̄ɔ̍ mā kēlū yōŋgāa̍ māā kpāāya̍ ndāa̍ le̍ to̍sa̍ ma̍ yām 
wāŋnda̍ Mi̍dīāŋ te̍. 

3Le̍la̍ŋ yo̍nda̍ mā di̍mu̍l nda̍ āā, ‘Wānā o̍ wāna̍ wa̍ pɛ̍ si̍o̍ōŋnde̍ le̍ sɔ̍ŋgɔ̄ɔ̍ mɛ̄ɛ̍ ō 
mīīŋgu̍, mī na̍a̍ tūa̍a̍ cho̍ lō o̍ Pēmbīī Ki̍li̍a̍a̍dī ve̍ na̍nu᷄ŋ nda̍ ŋ̄ lo̍ na̍nu᷄ŋ.’ ” O̍ ko̍ŋ, 
mi̍ pūa̍a̍ chɔ̄ūwa̍ wāa̍la̍ŋ bi̍di̍i̍ŋ a̍ lā tīɔ̍ɔ̍ŋ (22,000) ā yɔ̄ŋ sīōōŋnde̍ ma̍ mīīŋgū. Mi̍ 
pūa̍a̍ chɔ̄ūwa̍ lō wāa̍la̍ŋ tɔ̍ (10,000) a̍ Ki̍dīɔ̄ŋ la̍tu̍lu̍, a̍ wa̍ ā bɛ̄ɛ̄ndīa̍ŋ le̍ sɔ̍ŋgɔ̄ɔ̍ wa̍. 

4Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Ki̍dīɔ̄ŋ āā, “Pūa̍a̍ chɔ̄ūwāā ŋ̄ nɔ̄ wa̍ ā chō wɔ̄ bɔ̄ɔ̍ 
sɛ̍lɛ̍. To̍l a̍ nda̍ o̍ pēēlo̍, I̍ cho̍ lākɔ̄ nda̍ hɛ̄lī, mī chɔ̍m nu̍m a̍ nɔ̍ le̍ kɔ̄la̍ŋ nda̍ a̍ a̍ nɔ̍ 
le̍ lākɔ̄ le̍ wa̍. Tē I̍ di̍mu̍l nu̍m pɛ̍ a̍a̍, ‘Ho̍ō kɔ̍’ ō kɔ̍. Kɛ̍ tē I̍ di̍mu̍l nu̍m pɛ̍ a̍a̍, ‘Ho̍ō 
ku̍ā le̍,’ ō ku̍ā le̍.” 

5O̍ ko̍ŋ, mi̍ Ki̍dīɔ̄ŋ o̍ chu̍ā pūa̍a̍ chɔ̄ūwāā tūa̍a̍ kpo̍u̍ ma̍ tūāl o̍ pēēlo̍. Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mūl ndu̍ āā, “Mɛ̍ɛ̍nda̍ŋ nda̍ bōōndi̍i̍ nda̍ chō wā kōlɔ̄ɔ̄ ve̍ mā pi̍ɔ̍u̍ nda̍ 
tɛ̄ɛ̄ŋ ku̍ndāla̍ŋ lā tīɔ̍ɔ̍ŋ. A̍ cho̍ wā mɛ̄ŋnda̍ŋ kɔ̄ndɔ̄ɔ̍ a̍ lābā mā dēēmbūū ma̍ŋ a̍ 
lēdīɔ̄ɔ̄mū māā tūŋ nda̍ ki̍nɛ̍i̍, di̍i̍ ka̍ŋ ku̍ndā. O̍ ko̍ŋ kɔ̍ɔ̍lī, a̍ cho̍ wūla̍ŋ bāŋɔ̄ɔ̄ mā 
nāŋgu̍ŋ mā wa̍ kōlɔ̄ɔ̄ wa̍ ki̍nɛ̍i̍, mā dīī vɛ̄lɛ̄ ka̍ŋ ku̍ndā.” 

6O̍ ko̍ŋ, mi̍ Ki̍dīɔ̄ŋ o̍ to̍sā mɛ̄ɛ̍ Mɛ̄lɛ̄ka̍ dīmu̍l ndu̍ yɛ̍. Pūa̍a̍ chɔ̄ūwāa̍ kɔ̍ndū 
mɛ̄ŋnda̍ŋ a̍ lābā mā dēēmbūū ma̍ŋ a̍ lēdīɔ̄ɔ̄mū māā tūŋ nda̍, ā wa̍ kɛ̄mɔ̄ɔ̍ lē yāa̍ 
(300). Ha̍ā ni᷅ŋ kpo̍u̍ wūla̍ŋ nda̍ ba᷅ŋ ni̍ ma̍ nāŋgu᷄ŋ mā kōl a̍ lāsōndō. 

7Mi̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mūl Ki̍dīɔ̄ŋ āā, “Pūa̍a̍ kɛ̍mɛ̄ le̍ ya̍a̍wa̍a̍ kɔ̍ndū ha̍ā 
mɛ̄ŋnda̍ŋ a̍ lābā ma̍ kōl la̍, nda̍ ya̍ I̍ cho̍ kpāāyāa̍ kē ni̍ le̍ mā yēm wāŋnda̍ Mi̍dīāŋ, 
mā pīŋi̍ nya̍. Le̍la̍ŋ di̍mu̍l pu̍a̍a̍ chɔ̄ūwa̍ ā pīli̍a̍a̍ kpo̍u̍ mā mīīŋgu̍ o̍ fo̍ndāŋndā 
ndāla̍ŋ.” 

8O̍ ko̍ŋ, mi̍ Ki̍dīɔ̄ŋ o̍ di̍mūl pūāā chɔ̄ūwāā tu̍a̍a̍ kpo̍u̍ ma̍ mīīŋgū o̍ fo̍ndāŋndā 
ndāla̍ŋ. Pūa̍a̍ chɔ̄ūwāā kɛ̄mɛ̄ le̍ ya̍a̍ ko̍l a̍ lābā wa̍, nda̍ ko̍ lo̍ a̍ ndu̍ la̍tu̍lu̍ ni̍. Nyɛ̄m 
pūa̍a̍ chɔ̄ūwa̍ ā pīli̍a̍a̍ ā wa̍ kɔ̄la̍ŋ ndo̍ŋ ni̍, bu̍lu̍la̍ wa̍ nda̍ o̍ lābā la̍ŋ ni̍, ma̍ mēl 
pūāā chɔ̄ūwāā kɛ̍mɛ̄ le̍ ya̍a̍wa̍ ha̍ā kpo̍u̍. Ndu̍yɛ̍ wāŋnda̍ Mi̍dīāŋ, dɔ̍ɔ̍ŋgɔ̍ ndāa̍ wa̍ 
lēbɛ̄ŋgu̍ lo̍ŋ kpɛ̍ɛ̍lūŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ. 

9Īchɔ̄l kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Ki̍dīɔ̄ŋ āā, “Chɔ̍ŋ mā chu̍a̍ pūa̍a̍ nu̍mnda̍ 
mī lā kɔ̍ chi᷅ŋa̍la᷅ŋ wa᷅ŋnda̍ Mi̍dīāŋ o̍ dɔ̍ɔ̍ŋgɔ̍ ndāa̍. I̍ cho̍ nya̍ kpāāyāa̍ kē mī lā yēm 
nda̍. 

10Kɛ̍ tē sīōōŋnde̍ wa̍ nu̍m pɛ̍ le̍ nda̍ kɔ̄la̍ŋ chīŋa̍la᷅ŋndo̍, mɛ̄ɛ̍ chu̍a̍ Pu̍lūā bu̍ɛ̍ī nūm 
mī lā kūɛ̄ sɔ̍ɔ̍ sɔ̍ɔ̍ o̍ dɔ̍ɔ̍ŋgɔ̍ wāŋnda̍ Mi̍dīāŋ. 

11Tē lā kūɛ̄ pɛ̍, lā kɔ̍ ya᷅ŋ nīla̍ŋ, mī lā tūēī nyɛ̄ nda̍ chō wa̍ dīmīo̍o̍ wo̍. Nyɛ̄ nya̍ chō 
nda̍ tūēīyɔ̄ɔ̄ dīmīo̍o̍ wo̍ cho̍ tōsā ni̍ mī lā sīmu̍l kɔ̄l le̍ nda̍ kɔ̄la̍ŋ chīŋa̍la᷅ŋndo̍.” O̍ 
ko̍ŋ, mi̍ Ki̍dīɔ̄ŋ o̍ chu̍ā Pu̍lūā bu̍ɛ̍ī ndɔ̄ ma̍ tūāl sɔ̍ɔ̍ sɔ̍ɔ̍ o̍ dɔ̍ɔ̍ŋgɔ̍ wāŋnda̍ Mi̍dīāŋ, 
ma̍ sɔ̄ɔ̄ŋgūū nda̍ īkɛ̄i̍ kpɛ̍ɛ̍lūŋ. 

12Pūa̍a̍ Mi̍dīāŋ ni̍, a̍ pūa̍a̍ A̍ma̍lɛ̍kī, a̍ pūa̍a̍ chɛ̍ŋ ba᷅ pāa̍le̍ŋ lē chāŋndo̍ wa̍, ā wa̍ ā 
tīūwāā ā kūāna᷄ŋ kɛ᷅ kɛ᷅. Mɛ̄ɛ̍ so̍o̍nu̍a̍a̍ ā hūŋ nu̍a̍ā sɛ̍lɛ̍ bɛ̍ndōo̍ mā hu᷄ŋ si̍i̍lā īnɛ̍ yɛ̍, 
le̍nde̍ nda̍ wa̍ ni̍. Nyɔ̍mi̍a̍a̍ ndāa̍ ā wa̍ sɛ̍lɛ̍ ha̍a̍a̍ wānā a̍a̍ chi̍ī nda̍ chɔ̄m te̍. Mɛ̄ɛ̍ 
si̍o̍ōŋnde̍ ī wā nu̍a̍ā ī kūāna᷄ŋ o̍ pīo̍o̍ kɔ̄ŋgɔ̍ yɛ̍, le̍nde̍ nda̍ wa̍ ni̍. 

13Mɛ̄ɛ̍ Ki̍dīɔ̄ŋ nda̍ bu̍ɛ̍ī ndɔ̄ɔ̍ ā fūūlu̍u̍ dɔ̍ɔ̍ o̍ dɔ̍ɔ̍ŋgɔ̍ wāŋnda̍ ha̍ā īkɛ̄i̍, ma̍ tūɛ̄ī mi̍ 
pōo̍ ō wā chāa̍ŋ ndɔ̍ lɔ̄mā sɔ̄la̍ŋ dīmūllo̍. Mi̍ pōo̍ dīmūl chāa̍ŋ ndɔ̍ āā, “Tu̍e̍i̍ yɔ̍ 
lɔ̍mā ya̍ I̍ sɔ̍l la̍ŋ pōo̍. O̍ lɔ̄mā nīma̍ sɔ̍la᷄ŋ ni᷄ŋ, mi̍ cha᷅ kpūŋgbɛ̄ī bēe̍dīi̍ nda̍ tōōsi̍a̍a̍ 
a̍ kōlo̍ ŋ̄ba̍a̍līi̍yo̍ ve̍ hūnɔ̄ɔ̍ a̍ pīmbūllo̍ o̍ dɔ̍ɔ̍ŋgɔ̍ nāa̍ ho̍ō ni᷅ŋ. Mi̍ kpūŋgbɛ̄ī bēe̍dīi̍ye̍ 
he̍ī ī lō hūnɔ̄ɔ̍ a̍ pīmbūllo̍, mi̍ ī hu᷄ŋ lɔ̍ɔ̄ tɛ̍ndɛ̄i̍la̍ŋ ndāŋ ō pīlɛ̍, mi̍ tɛ̍ndɛ̄i̍yo̍ sūŋgu᷄ŋ 
mbo̍ kɔ̍ de᷅l māchāli̍.” 

14Mɛ̄ɛ̍ pōo̍ ho̍ō ō chīi̍ chāa̍ŋ ndɔ̍ lɔ̄mā sɔ̄la̍ŋ māŋ dīmūl, mi̍ chāa̍ŋ ndɔ̄ di̍mūl ndu̍ 
āā, “Ki̍dīɔ̄ŋ I̍sɔ̄lūɛ̍i̍nɔ̍, po̍ Cho̍wa̍sī wo̍, nyɛ̄ o̍ to̍sā ni̍ŋ a̍ mūɛ̄ī ndūɛ̍i̍ fāŋnde̍ wo̍, ndu̍ 
ŋ̄ chē nu̍a̍ā o̍ lūa̍a̍ŋ ni᷄ŋ ni̍. Pūa̍a̍ chɔ̄ūwa̍ Mi̍dīāŋ ni̍, a̍ pūa̍a̍ chɔ̄ūwāā tūa̍a̍ kpo̍u̍, 
Mɛ̄lɛ̄ka̍ chīi̍ nda̍ ndu̍ mālɔ̄ɔ̄ o̍ bā le̍ mbō yēm nda̍.” 

15Mɛ̄ɛ̍ Ki̍dīɔ̄ŋ o̍ tu̍e̍ī lɔ̄mā sɔ̄la᷄ŋ ma̍ŋ ndu̍yɛ̍ mbo̍ tūɛ̄ī tɛ̄ɛ̄sīāā nda̍ tɛ̄ɛ̄si̍a̍a̍ ma̍ŋ ndo̍, 
mbo̍ sāŋgālā Mɛ̄lɛ̄ka̍ Ya̍a̍wɛ̄ɛ̄. O̍ ko̍ŋ kɔ̍ɔ̍lī, mbo̍ mīīŋgū o̍ dɔ̍ɔ̍ŋgɔ̍ I̍sɔ̄lūɛ̍i̍ya̍, mbo̍ 
dīmūl pūa̍a̍ chɔ̄ūwa̍ I̍sɔ̄lūɛ̄ī āā, “Lā chɔ̍ŋ! Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ na̍a̍ kpāāyāa̍ kē le̍ 
mī ŋ̄ yēm pūa̍a̍ Mi̍dīāŋ.” 

16Mbo̍ pīɔ̄ū pūa̍a̍ ndūa̍a̍ chɔ̄ūwāā kɛ̄mɛ̄ le̍ ya̍a̍ wa̍ ku̍ndāla̍ŋ lā yāa̍. O̍ ko̍ŋ kɔ̍ɔ̍lī 
nda̍ kpo̍u̍ mbo̍ pīɔ̄ū nda̍ bu̍lu̍la̍ŋ a̍ kpɛ̍ɛ̍nɛ̍ŋ pūūlo᷄ŋ, a̍ tɛ̄ŋgɛ̍la̍ lēyīŋnda̍ŋ lēni᷄ŋ. 

17Mbo̍ dīmūl nda̍ āā, “Tē ŋ̄ fūūlu̍u̍ o̍ dɔ̍ɔ̍ŋgɔ̍ɔ̍ īkɛ̄i̍ pɛ̍, lā wa̍ ya̍ mɛ̄ɛ̄nda᷄ŋndo̍. Nyɛ̄ o̍ 
nyɛ̄ nya̍ chē ya̍ pɛ̍ mī to̍sa̍, nya̍ bɛ̍ɛ̍ lā tōsa̍ le̍nde̍. 

18Ya̍ ni̍, ku̍ndā cho̍ ya̍ kɔ̄ɔ̄lī wo̍ ni̍, tē lā tūēī pɛ̍ mī ŋ̄ hɔ᷄ŋ bu̍lu̍la̍ŋ, nya̍ bɛ̍ɛ̍ lā hɔ᷄ŋ 
bu̍lu̍la̍ nyāla̍ŋ o̍ dɔ̍ɔ̍ŋgɔ̍ɔ̍ bālɔ̄ɔ̍ si̍lɔ̍, mī lā dīmi̍ chōo̍ cho̍o̍ āā, ‘Le̍ Mɛ̄lɛ̄ka̍ Ya̍a̍wɛ̄ɛ̄, 
ndu̍yɛ̍ a̍ le̍ Ki̍dīɔ̄ŋ.’ ” 

19Dītɛ̍ɛ̄ŋndo̍ hūnɔ̄ɔ̍ le̍ pīɔ̄ūwo̍ ki̍nɛ̍i̍, mi̍ Ki̍dīɔ̄ŋ nda̍ pūa̍a̍ kɛ̍mīa̍a̍ wa̍ ndu̍ kɔ̄ɔ̄lī wa̍, 
ā sɔ̄ɔ̄ŋgūū o̍ dɔ̍ɔ̍ŋgɔ̍ pūa̍a̍ Mi̍dīāŋ i̍kɛ̍i̍. Ndu̍yɛ̍ a̍ te̍le̍ŋ ko̍ŋ ki̍nɛ̍i̍, wāŋnda̍ Mi̍dīāŋ 
wānāā ndāā mɛ̍ŋgɛ̄lāa̍ ku̍ndāa̍ pīlɔ̍ɔ̍ ō kūɛ̄ pɛ̄ŋgīo̍o̍ ni̍, mi̍ ku̍ndāa̍ ō pīlɔ̍ɔ̍ mīīŋgū. 
O̍ ko̍ŋ, mi̍ Ki̍dīɔ̄ŋ nda̍ pūa̍a̍ ndūa̍a̍ ā hūāŋ bu̍lu̍la̍ŋ, o̍ ko̍ŋ kɔ̍ɔ̍lī, ma̍ pēsī pēsī 
kpɛ̍ɛ̍nɛ̍ŋ ŋ̄ pūūlu᷄ŋ wa̍ nda̍ o̍ lābā wo̍ŋ. 

20O̍ ko̍ŋ, mi̍ ku̍ndālā tīɔ̍ɔ̍ŋ nda̍ wa̍ o̍ dɔ̍ɔ̍ŋgɔ̍ɔ̍ kpēŋgēi̍ pīlɛ̍i̍ la̍ŋ nda̍ bɛ̍ɛ̍ nda̍ hūāŋ 
bu̍lu̍la̍ wa̍ nda̍ o̍ lābā la̍ŋ dīōm pīlɛ̍, o̍ ko̍ŋ kɔ̍ɔ̍lī, ma̍ pēsī kpɛ̍ɛ̍nɛ̍ŋ pūūlu᷄ŋ wa̍ nda̍ 

o̍ lābā a̍ tɛ̄ŋgɛ̍la̍ lēyīŋnda̍ŋ lēni᷄ŋ ndo̍ŋ. Nda̍ kpo̍u̍, ma̍ bīī tɛ̄ŋgɛ̍la̍ lēyīŋnda̍ŋ o̍ bālā 
mīālta̍ŋ mi̍ bu̍lu̍la̍ŋ lā wā nda̍ o̍ bālā kɛ̄ndɛ̄la̍ŋ. Ma̍ dēŋī chōo̍ cho̍o̍ āā, “Mūɛ̄ī fāŋīi̍ 
Mɛ̄lɛ̄ka̍ Ya̍a̍wɛ̄ɛ̄ ve̍, nda̍ Ki̍bīɔ̄ŋ i̍ hīŋ.” 

21Mi̍ wānā o̍ wānā si᷅m o̍ fo̍ndā ndɔ̄ɔ̍, ā wa̍ dɔ̍ɔ̍ŋgɔ̍ pūa̍a̍ Mi̍dīāŋ ā bālāā kpɔ̍kɔ̍su̍. 
O̍ ko̍ŋ, mi̍ sīōōŋīī bɛ̄ndūe̍i̍ bīī pūa̍a̍ Mi̍dīāŋ, ma̍ māl dɔ̍ɔ̍ŋgɔ̍ɔ̍ ma̍ nyāānu᷄ŋ, ā wa̍ 
kɔ̄la̍ŋ a̍ ye̍e̍la̍ŋ chōo̍ cho̍o̍ kpe̍le̍ŋ. 

22Mɛ̄ɛ̍ Ki̍dīɔ̄ŋ nda̍ pūa̍a̍ ndūāā kɛ̍mɛ̄ le̍ya̍a̍ wa̍ ā hɔ᷄ŋ bu̍lu̍la̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
to̍sā mi̍ sɔ̍ŋgɔ̄ɔ̍ dēl ya̍a̍mɔ̍ɔ̍wa̍a̍ ndāa̍ ha̍ā tɛ̄ɛ̄ŋ, ma̍ kāndū dīūwa᷅ŋndo̍ vēllāa̍ vēllē. 
Nda̍ kpo̍u̍, ma̍ māl dɔ̍ɔ̍ŋgɔ̍ɔ̍ ma̍ nyāānu᷄ŋ Bɛ̄tī Si̍tāā chi̍e̍e̍, kūmbū Sa̍lu̍ɛ̍tāŋ ndo̍. 
Ndu̍yɛ̍ ma̍ lō kīlta̍ŋ ma̍ fūūlūū o̍ pɛ̄ɛ̄ŋgu̍la̍ŋ a̍ Ēbɛ̄l Mɛ̍ho̍lāā chi̍e̍e̍, le̍ kɔ̄la̍ŋ 
Tābība̍tī. 

23O̍ ko̍ŋ kɔ̍ɔ̍lī, mi̍ Ki̍dīɔ̄ŋ ve̍e̍lū pūa̍a̍ chɔ̄ūwa̍ I̍sɔ̄lūɛ̍i̍, a̍ fu̍la̍ o̍ yu̍ŋgu̍ Nāfi̍ta̍līīyo̍ 
chōo̍ wa̍, a̍ a̍ fu̍la̍ o̍ yu̍ŋgu̍ A̍sīɛ̄ɛ̄ wo̍ chōo̍ wa̍, o̍ ko̍ŋ kɔ̍ɔ̍lī, a̍ a̍ fu̍la̍ o̍ yu̍ŋgu̍la̍ 
Māna̍a̍sēla̍ŋ chōo̍ ve̍llāa̍ vēllē wa̍. Nda̍ kpo̍u̍ ma̍ chūūŋgi̍āŋ ma̍ tīsā pūa̍a̍ Mi̍dīāŋ 
tōūwɔ̄ɔ̍. 

24Mi̍ Ki̍dīɔ̄ŋ o̍ yɔ᷅ŋ ki̍i̍la̍a̍ ma̍ bālū o̍ lɛ̄ŋndē ŋ̄pēmbūle̍ŋ E̍fi̍lūēm kpo̍u̍ le̍ mā vēēlu̍ 
pūa̍a̍ chɔ̄ūwa̍ E̍fi̍lūēm. Mbo̍ dīmūl nda̍ āā, “Lā to᷄l mī ŋ̄ hu᷄ŋ sɔ̍ŋgāŋ a̍ wāŋnda̍ 
Mi̍dīāŋ. Nya̍ lā kīōlu̍ nda̍ lāchī mī lā kɔ̍ chu᷅m nda̍ Chɔ̍ɔ̍dāŋ o̍ pēēlo̍, a̍ o̍ pēēla̍ 
pɔ̄mbɔ̄la̍ŋ, chɔ̍ŋ le̍nde̍ mbō kūɛ̄ a̍ Bɛ̄tība̍lūā di̍. Lā ma᷅l nda̍ mī ō pīlɛ̍ bɛ̍ɛ̍ o̍ ta̍ŋ te̍.” 
O̍ ko̍ŋ, pūa̍a̍, E̍fi̍lūēm kpo̍u̍ ma̍ chūūŋgi̍āŋ na̍a̍ pi᷅lɛ̍, ma̍ kɔ̍ ki̍o̍lū pūa̍a̍ Mi̍dīāŋ lāchī, 
ma̍ kɔ̍ chu᷅m nda̍ Chɔ̍ɔ̍dāŋ o̍ pēēlo̍, a̍ o̍ pēēla̍ pɔ̍mbɔ̄la̍ŋ, chɔ̍ŋ le̍nde̍ mbo̍ kūā a̍ 
Bɛ̄tība̍lūā di̍. 

25O̍ ko̍ŋ, ma̍ bīī wāŋnda̍ Mi̍dīāŋ wānāā ndāā bɛ̍ndūa̍a̍ ā ŋīɔ̍ɔ̍ŋ, ō pīlɔ̍ɔ̍ dīōla̍ŋ āā 
O̍lu̍ɛ̍bī, ō pīlɔ̍ɔ̍ dīōla̍ŋ āā Sɛ̍ɛ̍bī. Ma̍ dīī O̍lu̍ɛ̍bī o̍ pōū nda̍ vēēlū āā O̍lu̍ɛ̍bī wo̍, o̍ ko̍ŋ 
kɔ̍ɔ̍lī, ma̍ dīī Sɛ̍ɛ̍bī, o̍ fo̍ndāŋ tōōsīāā māmūɛ̄ī nda̍ vēēlū āā Sɛ̍ɛ̍bī wo̍. O̍ ko̍ŋ kɔ̍ɔ̍lī, 
ma̍ hīāū lāchī a̍ ya̍a̍mɔ̍ɔ̍wa̍a̍ tu̍a̍a̍ kīlta̍ŋ kɔ̄ɔ̄lī. Mɛ̄ɛ̍ nda̍ dīī O̍lu̍ɛ̍bī nda̍ Sɛ̍ɛ̍bī, ma̍ 
chūā bōlīī ndɛ̄i̍ ma̍ kūā a̍ ndi̍ nāa̍ Ki̍dīɔ̄ŋ chu̍a̍. Ki̍dīɔ̄ŋ o̍ wa̍ o̍ Pīo̍o̍ Chɔ̍ɔ̍dāŋ, bā 
pāa̍le̍ŋ lē chāŋndo̍. 

Chɔ̄ɔ̍chia̍̍a̍ 8 

Is̍ɔl̄ūɛi̍y̍a̍ ā sīo̍u̍ wāŋnda̍ Mid̍īāŋ yōmɔɔ̄ ̄
1O̍ ko̍ŋ kɔ̍ɔ̍lī, mi̍ wāŋnda̍ E̍fi̍lūēm a̍ nyu̍nā Ki̍dīɔ̄ŋ āā, “Vɛ᷅ na̍a̍ tōsāllo̍ nu̍a̍ā? Vɛ᷅ a̍ 
ve̍e̍lu̍ na̍a̍ bōōndi̍i̍ ŋ̄ wa̍ kɔ̄la̍ŋ sɔ̍ŋgɔ̄ɔ̍ a̍ wāŋnda̍ Mi̍dīāŋ nde̍ le̍?” Mi̍ wāŋnda̍ 
E̍fi̍lūēm a̍ do̍u̍nu᷄ŋ ndu̍ tu̍mbe̍ ta̍u̍ ta̍u̍. 

2Kɛ̍ mi̍ Ki̍dīɔ̄ŋ di̍mūl nda̍ āā, “Ō nya̍ tōsa̍ o̍ sɔ̍ŋgɔ̄ɔ̍ ho̍ō ni᷄ŋ ndo̍ wānā tu̍ū ndu̍ bɛ̍ɛ̍ 
a̍ ō ya̍ pi̍la̍ to̍sa̍ wo̍ le̍. I̍ ve̍e̍lu̍ nya̍ bɛ̍ɛ̍ le̍ ni̍, kɛ̍ ō nya̍ wāŋnda̍ E̍fi̍lūēm mɛ̍ɛ̍lu̍ tōsā 
wo̍, ndu̍ hi̍o̍ū a̍ ō ku̍ndā nūu̍ kpo̍u̍ o̍ to̍sa̍ wo̍. 

3Tē ō wa̍ māā dīmī pɛ̍, nya̍ bɛ̍ɛ̍ kpe̍e̍kpe̍i̍ to̍sa̍ nyɛ̄ ni̍, ō cho̍ ya̍ le̍. Wāŋnda̍ Mi̍dīāŋ, 
wānāā ndāā bɛ̍ndūāā ŋīɔ̍ɔ̍ŋnda̍, O̍lu̍ɛ̍bī nda̍ Sɛ̍ɛ̍bī, mi̍ Mɛ̄lɛ̄ka̍ ke̍ nya̍ kpāāyāa̍ mi̍ 

lā nɔ̄lā mi̍ lā yām nda̍.” Mɛ̄ɛ̍ wāŋnda̍ E̍fi̍lūēm a̍ tu̍e̍ī nyɛ̄ Ki̍dīɔ̄ŋ o̍ di̍mi̍ wo̍, tu̍mbe̍ 
nda̍ dɔ̄ɔ̄nu᷄ŋ ndo̍, mi̍ kɔ̄lta̍ŋ lā pɔ̄lūl nda̍. 

4Ki̍dīɔ̄ŋ ni̍, pūa̍a̍ ndūāā kɛ̍mɛ̄ le̍ ya̍a̍ wa̍ ni̍, ā wa̍ ni᷅ŋ ā sāŋgɛ̍i̍ya̍, kɛ̍ ma̍ hīāū lāchī a̍ 
ya̍a̍mɔ̍ɔ̍wa̍a̍ ndāa̍ kīlta̍ŋ kɔ̄ɔ̄lī. Ma̍ lō nda̍ kɔ̄ɔ̄lī ha̍a̍a̍ ma̍ tāŋ Chɔ̍ɔ̍dāŋ nda̍ŋ. 

5Mɛ̄ɛ̍ nda̍ fūūlu̍u̍ Su̍kɔ̍tī chi̍e̍e̍, mi̍ Ki̍dīɔ̄ŋ o̍ di̍mūl wāŋ bɛ̄ndūāā chi̍e̍e̍ya̍ Su̍kɔ̍tī āā, 
“Yāndi̍i̍ tē lā nɔ̄ nyɛ̄ dīāā pɛ̍, lā ke᷄l la̍ pūa̍a̍ nīa̍a̍ chɔ̄ūwa̍ mā dē fɔ̍, ā sāŋga̍ ni᷅ŋ bɔ̄ɔ̍. 
Wāŋnda̍ Mi̍dīāŋ māsāa̍ ndāa̍, nda̍ yɔ̍nūŋ māā Sɛ̍bāā nda̍ Sālīmu̍nā ni̍, nda̍ na̍a̍ ŋ̄ 
chō kīlta̍ŋ kɔ̄ɔ̄lī ni̍.” 

6Mi̍ wāŋ bɛ̄ndūāā chi̍e̍e̍ya̍ Su̍kɔ̍tī a̍ lo᷅ o̍ ko̍ŋ ma̍ dīmūl ndu̍ āā, “A̍ bi̍i̍ yɔ̍ Sɛ̍bāā nda̍ 
Sālīmu̍nā le̍, ā hīŋ na̍a̍ nyūnā le̍ mī ŋ̄ ke̍ pūa̍a̍ nu̍m ā chɔ̄ūwa̍ nyɛ̄ dīa̍a̍? Le̍ yɛ̄ɛ̄ na̍a̍ 
ŋ̄ kē yɛ̍ nu̍m nyɛ̄ dīa̍a̍ le̍ pūa̍a̍ nu̍m ā chɔ̄ūwa̍?” 

7Mi̍ Ki̍dīɔ̄ŋ di̍mūl nda̍ āā, “I̍ si̍nā māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ kpāāyāa̍ kē mī ye᷅m 
Sɛ̍bāā nda̍ Sālīmu̍nā. Ndu̍yɛ̍ tē I̍ kɔ̍ chi̍ī nda̍ yōmɔ̄ɔ̄ pɛ̍, mɛ̄ɛ̍ mī mi̍i̍ŋgu̍ na̍nu᷄ŋ, mī 
hu̍ŋ sɛ̍ɛ̍sīāā dīāllūŋ nyāa̍ŋ a̍ yɔ̄ɔ̄ŋ po̍llo̍ŋ o̍ ko̍ŋ kɔ̍ɔ̍lī, a̍ yɔ̄mīī ŋ̄yūɛ̍i̍ le̍ nyɛ̄ nya̍ sōō 
ho̍ō wo̍.” 

8O̍ ko̍ŋ kɔ̍ɔ̍lī, mi̍ Ki̍dīɔ̄ŋ o̍ ma̍lnu᷄ŋ vɛ̍lɛ̄, mbo̍ hēl Pɛ̍nūɛ̄l chi̍e̍e̍. Mbo̍ kɔ̍ nyu̍nā 
wāŋnda̍ Pɛ̍nūɛ̄l le̍ mā ke̍ ndu̍ nyɛ̄ dīa̍a̍ le̍ pūa̍a̍ ndūa̍a̍. Kɛ̍ nda̍ bɛ̍ɛ̍ ma̍ mūlī ndu̍ 
dīōm mɛ̄ɛ̍ wāŋnda̍ Su̍kɔ̍tī a̍ mu̍li̍ ndu̍ dīōm yɛ̍ ko̍ni̍. 

9Mi̍ Ki̍dīɔ̄ŋ o̍ di̍mūl wāŋnda̍ Pɛ̍nūɛ̄l āā, “I̍ si̍nā māā I̍ cho̍ lākɔ̄ mī kɔ̍ yo᷅m 
ya̍a̍mɔ̍ɔ̍wa̍a̍ nīa̍a̍. Ndu̍yɛ̍ tē I̍ kɔ̍ yo᷅m nda̍ pɛ̍, I̍ cho̍ mīīŋgū na̍nu᷄ŋ pi̍la̍. Bāndu̍ vi̍lɛ̄ī 
kālā ka̍lā nya̍ tāŋgu̍l ho̍ō le̍ cha᷄lle̍ lēchōo̍ le̍ mɛ̄ŋgɛ̄lāa̍ le̍ ya̍a̍mɔ̍ɔ̍wa̍ wo̍, I̍ cho̍ ndu̍ 
hūnɔ̄ɔ̄ pēsī pēsī wɔ̍ wɔ̍.” 

10Sɛ̍bāā ni̍, Sālīmu̍nā ni̍, ā wa̍ Ka̍a̍kɔ̄ chi̍e̍e̍ nda̍ so̍vɛ̄i̍ya̍a̍ ndāa̍. Nda̍ a̍a̍ nɔ̍ pūa̍a̍ 
chɔ̄ūwa̍ wāa̍la̍ŋ tɔ̍ a̍ lā ŋūɛ̍ɛ̍nu̍ (15,000). Pūa̍a̍ ndāa̍ chɔ̄ūwāa̍ fu̍la̍ bā pāa̍le̍ŋ lē 
chāŋndo̍ wa̍, ā nda̍ a̍a̍ lo̍ ni᷅ŋ yōōmū wa̍, nda̍ ko̍ni̍ a̍ wa̍ ni᷅ŋ ka̍ŋ ni̍. Ā Ki̍dīɔ̄ŋ nda̍ 
pūa̍a̍ ndūa̍a̍ chɔ̄ūwa̍ ā dīu̍ wa̍, ā wa̍ wāa̍la̍ŋ kɛ̄mɛ̄ a̍ bi̍di̍i̍ŋ (120,000). 

11Mi̍ Ki̍dīɔ̄ŋ nda̍ pūa̍a̍ ndūa̍a̍ ā hōlnu᷄ŋ lɛ᷅ŋndē po̍lte̍ŋ kūmbū No̍bāā a̍ Cho̍kpɛ̍hāā 
wo̍, bā pāa̍le̍ŋ lē chāŋndo̍, ma̍ kɔ̍ wo̍o̍lū pūa̍a̍ chɔ̄ūwa̍ Mi̍dīāŋ, ma̍ chīŋa̍la᷅ŋ nda̍ a̍ 
sɔ̍ŋgɔ̄ɔ̍. 

12O̍ ko̍ŋ, Sɛ̍bāā ni̍, a̍ Sālīmu̍nā, nda̍ yɔ̍nūŋ māā wāŋnda̍ Mi̍dīāŋ māsāa̍ ndāā 
bɛ̍ndūāā ŋīɔ̍ɔ̍ŋnda̍ ni̍, ma̍ nyāānu᷄ŋ. Kɛ̍ mi̍ Ki̍dīɔ̄ŋ nda̍ pūa̍a̍ ndūa̍a̍ chɔ̄ūwa̍ ā tīsā 
nda̍ kīlta̍ŋ kɔ̄ɔ̄lī, ma̍ lō nda̍ kīlta̍ŋ kɔ̄ɔ̄lī ha̍a̍a̍ ma̍ kɔ̍ bi̍ī nda̍. Pūa̍a̍ chɔ̄ūwāa̍ wa̍ nda̍ 
kɔ̄ɔ̄lī wa̍ kpo̍u̍ mi̍ Ki̍dīɔ̄ŋ nda̍ pūa̍a̍ ndūa̍a̍ chɔ̄ūwa̍ tōsā mi̍ sīōōŋīī bɛ̄ndūe̍i̍ ī bīī 
nda̍. 

13Mɛ̄ɛ̍ Ki̍dīɔ̄ŋ, po̍ Cho̍wa̍sī wo̍ ō kɔ̍ chi̍ī ya̍a̍mɔ̍ɔ̍wa̍a̍ ndāa̍ yōmɔ̄ɔ̄ mbo̍ wā mīīŋgōo̍, 
mbo̍ kēēkū a̍ fo̍ndāŋ wānā a̍a̍ ke̍e̍kū mā he̍l Hɛ̄lu̍ɛ̍sī wo̍. 

14Fūūlūūwo̍ lo̍ŋ, mi̍ Ki̍dīɔ̄ŋ bi̍ī po̍ chu̍ā pīāāndū pīlɛ̍ fūlāa̍ Su̍kɔ̍tī chi̍e̍e̍. Mɛ̄ɛ̍ o̍ bi̍ī 
ndu̍, mbo̍ dīmūl ndu̍ māā ō pōōnyi̍a̍l ndu̍ dīōlā wānāā bɛ̄ndūa̍a̍ a̍ lāŋgba̍ā kālla̍ 

Su̍kɔ̍tī chi̍e̍e̍ kpo̍u̍. O̍ ko̍ŋ, mi̍ pōo̍ pōōnyīāl ndu̍ dīōlā ndāla̍ŋ kpo̍u̍. Ā wa̍ kpo̍u̍ 
kpo̍u̍ ŋ̄wāŋ be̍le̍-ŋɔ̍mmɛ̍ū a̍ wānāā ŋɔ᷄mmɛ̍ū. 

15O̍ ko̍ŋ kɔ̍ɔ̍lī, mi̍ Ki̍dīɔ̄ŋ o̍ ku̍ā Su̍kɔ̍tī chi̍e̍e̍. Mbo̍ kɔ̍ di̍mūl pūa̍a̍ Su̍kɔ̍tī āā, “Lā 
lōōnūŋ nyɛ᷅ nya̍ dīmu̍l la̍ wo̍? I̍ wa̍ Sɛ̍bāā nda̍ Sālīmu̍na̍ tōūwɔ̄ɔ̍, mi̍ hu̍ŋ nyu̍nā nya̍ 
le̍ mī lā ke᷄l la̍ pūa̍a̍ chɔ̄ūwa̍ nyɛ̄ dīa̍a̍. Mi̍ lā mām ya̍, mi̍ lā dīmūl la̍ āā, ‘A̍ nɔ̍la̍ wɔ̍ 
mā bīī Sɛ̍bāā nda̍ Sālīmu̍nā le̍, ā hīŋ na̍a̍ nyūnā le̍ mī ŋ̄ ke̍ pūa̍a̍ nu̍m ā chɔ̄ūwa̍ nyɛ̄ 
dīa̍a̍? Le̍ yɛ̄ɛ̄ na̍a̍ ŋ̄ kē yɛ̍ nu̍m nyɛ̄ dīa̍a̍?’ Le̍la̍ŋ lā chē ni̍ko̍ Sɛ̍bāā nda̍ Sālīmu̍nā.” 

16O̍ ko̍ŋ, mi̍ Ki̍dīɔ̄ŋ o̍ chu̍ā yɔ̄ɔ̄ŋ po̍llo̍ŋ, o̍ ko̍ŋ kɔ̍ɔ̍lī, a̍ yɔ̄mīī ŋ̄yūɛ̍i̍, mbo̍ sūāŋ wāŋ 
bɛ̄ndūāā chi̍e̍e̍ya̍ Su̍kɔ̍tī sōŋɔ̄ɔ̍ pīla̍, le̍ nda̍ chɔ̄mndo̍ māā nyɛ̄ nda̍ tōsa̍ wo̍ ō ni᷄ŋ 
te̍. 

17O̍ ko̍ŋ kɔ̍ɔ̍lī, bāndu̍ vi̍lɛ̄ī kālā ka̍lā wāŋnda̍ Pɛ̍nūɛ̄l a̍ ta̍ŋgu̍l le̍ cha᷄lle̍ le̍ mɛ̄ŋgɛ̄lāa̍ 
le̍ ya̍a̍mɔ̍ɔ̍wa̍ wo̍, mi̍ Ki̍dīɔ̄ŋ pe̍sī pēsī ndu̍ wɔ̍ wɔ̍. Ndu̍yɛ̍ o̍ ko̍ŋ kɔ̍ɔ̍lī, mbo̍ dīū wāŋ 
pīāāndūa̍a̍ wa̍ lo̍ŋ nda̍ kpo̍u̍. 

18Mi̍ Ki̍dīɔ̄ŋ o̍ lo᷅ o̍ ko̍ŋ mbo̍ nyūnā Sɛ̍bāā nda̍ Sālīmu̍nā āā, “Pūa̍a̍ nya̍ dīu̍ Ta̍bɔ̄ɔ̄ 
wa̍ wānāā māāvɛ̄ɛ̄ nda̍ wa̍ yɛ̍.” Ma̍ dīmūl Ki̍dīɔ̄ŋ āā, “Mɛ̄ɛ̍ mɛ̄ɛ̍ ŋ̄ chō nu̍a̍ā, le̍nde̍ 
ko̍ni̍ pūa̍a̍ ka̍ŋ bɛ̍ɛ̍ a̍ wa̍ ni̍. Nda̍ kpo̍u̍ wānā a̍a̍ che᷅ nda̍ pɛ̍ āā chūāūwāā lēmāsāa̍ 
ni̍.” 

19Mi̍ Ki̍dīɔ̄ŋ di̍mūl nda̍ āā, “Pūa̍a̍ nya̍ dīu̍ ka̍ŋ nda̍, na̍a̍ na̍a̍ nda̍ā kālāa̍ ndu̍ pīlɛ̍ 
kpe̍ ve̍lū na̍a̍ ni̍. I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̍lɛ̄ka̍ nūu̍, tē nya̍ a̍a̍ di̍u̍ pu̍a̍a̍ ka̍ŋ 
te̍, I̍ ve̍ nya̍ dīyɔ̄ɔ̄ le̍.” 

20Mi̍ Ki̍dīɔ̄ŋ di̍mūl Chɛ̍tɛ̄ɛ̄, ndu̍ yɔ̍nūŋ māā po̍ ndɔ̍ tāso̍o̍ ni̍ āā, “Kɔ̍ mā kɔ̍ di̍ī nda̍.” 
Kɛ̍ sīōōŋnde̍ wa̍ pōo̍mbɔ̄ɔ̍, kāni̍ fo̍ndōle̍, ō ve̍ wɔ̍ o̍ bɔ̍ɔ̍ le̍. Le̍ he̍ī, mbo̍ wō le̍ mūɛ̍i̍ 
sōlīo̍o̍ mbō dīu̍ nda̍. 

21O̍ ko̍ŋ, mi̍ Sɛ̍bāā nda̍ Sālīmu̍nā a̍ di̍mūl Ki̍dīɔ̄ŋ āā, “Nūm pi̍la̍ hu̍ŋ mā hu̍ŋ di̍ū 
na̍a̍ fāllo̍. Ō cho̍ su̍ɛ̍i̍ chūāāmbɔ̄ tōsa̍ le̍ i̍ cho̍ he̍ī le̍.” O̍ ko̍ŋ, mi̍ Ki̍dīɔ̄ŋ pi̍la̍ ku̍ā mbo̍ 
kɔ̍ di̍ū nda̍. O̍ ko̍ŋ kɔ̍ɔ̍lī, nyɛ̄m kɛ̄ndɛ̄ kɛ̍ndɛ̄i̍ wa̍ nyɔ̍mi̍a̍a̍ ndāa̍ ŋ̄ bāāyīāā o̍ lābo̍lō 
wo̍ŋ mbo̍ sōōlūū. 

22O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ di̍mūl Ki̍dīɔ̄ŋ āā, “Ŋ̄ yēēma̍ nu̍m mā wa̍ na̍a̍ 
chōo̍ ma̍sāa̍, ndu̍yɛ̍ ā yɔ᷄ŋ bɛ̍ɛ̍ mā hu̍ŋ fa̍ŋa᷅ŋ fɛ̍ɛ̍ŋ, mī pūa̍a̍ nu̍mnda̍, a̍ pūa̍a̍ nu̍m ā 
māmāa̍ ā hīōū lāchī a̍ wāa̍ māsāa̍ lɛ̄ŋnde̍ŋ nde᷅ŋ chōo̍. Kāni̍ fo̍ndōle̍, nu̍m 
chi̍i̍ndi̍a̍a̍ yōōmūlā nāāla̍ŋ ni̍, ma̍ sōlī na̍a̍ wāŋnda̍ Mi̍dīāŋ o̍ bā.” 

23Kɛ̍ mi̍ Ki̍dīɔ̄ŋ o̍ di̍mūl nda̍ āā, “Ō cho̍ ya̍ le̍ nɔ̍ mī wa̍ nya̍ chōo̍ ma̍sā le̍. Ndu̍yɛ̍ 
pūa̍a̍ nīa̍a̍ bɛ̍ɛ̍ ō cho̍ nda̍ le̍ nɔ̍ mā wa̍ nya̍ chōo̍ la̍ma̍sā le̍. Mɛ̄lɛ̄ka̍ Ya̍a̍wɛ̄ɛ̄, ndu̍ nɔ̍ 
ni̍ mbō wa̍ nya̍ chōo̍ ma̍sāa̍.” 

24Mi̍ Ki̍dīɔ̄ŋ o̍ hi̍a̍ū a̍ sūɛ̍i̍, mbo̍ dīmūl nda̍ āā, “Kɛ̍ I̍ ye̍e̍ma̍ nya̍ mī lā tōsa̍l īsɔ̄ɔ̍. 
Nyɛ̄m nya̍ pūŋga̍ ya̍a̍mɔ̍ɔ̍wa̍ o̍ lābā wo̍ŋ, I̍ ye̍e̍ma̍ mī wānā o̍ wānā o̍ ke̍ ya̍ kēla̍ŋ 
lānīŋ o̍ sɔ̍la̍ o̍ chu̍a̍ wo̍ŋ.” Ndu̍yɛ̍ wāŋnda̍ I̍sɔ̄lūɛ̄ī ya̍a̍mɔ̍ɔ̍wa̍a̍ ndāa̍ ha̍ā, Īsīmāli̍īya̍ 
nda̍ wa̍ ni̍. Īsīmāli̍īya̍ yɛ̍, nda̍ kpo̍u̍ kēla᷄ŋ lānīŋ ŋ̄ko̍o̍līi̍yo̍ŋ nda̍ a̍a̍ wo̍u̍nūŋ ni̍. 

25Mi̍ wāŋnda̍ I̍sɔ̄lūɛ̄ī a̍ di̍mūl Ki̍dīɔ̄ŋ āā, “Kpo̍o̍ fāllo̍, tē ō wa̍ le̍ kēlāŋ mu̍ŋ pɛ̍, ŋ̄ 
chɛ᷄l mī ŋ̄ ke̍ nu̍m.” O̍ ko̍ŋ, ma̍ pɛ̄ŋgɛ̄lā dōmā bɛ̍ndōo̍ lɛ̄ŋ, nda̍ kpo̍u̍ mi̍ wānā o̍ 
wānā o̍ hu᷅ŋ a̍ kēla᷄ŋ lānīŋ o̍ sɔ̍la̍ o̍ nyɛ̄m nda̍ pūŋga̍ ya̍a̍mɔ̍ɔ̍wa̍ o̍ lābā wo̍ŋ ni᷄ŋ 
ndo̍ŋ, mbo̍ hu᷄ŋ ma᷅l o̍ dōmā ko̍ŋ chōo̍. 

26Ma̍ hūŋ a̍ kēla̍ŋ lānīo̍ŋ ta̍u̍ ta̍u̍. Kēla᷄ŋ lānīŋ nda̍ chūu̍ Ki̍dīɔ̄ŋ ndo̍ŋ, ŋ̄ wa̍ pa᷅ŋnda̍ŋ 
be̍le̍-hi̍ɔ̍ɔ̍lu̍ a̍ lā yāa̍. O̍ ko̍ŋ kɔ̍ɔ̍lī mi̍ Ki̍dīɔ̄ŋ o̍ sɔ̍lā vɛ̄lɛ̄ nyɛ̄m chēle̍ŋ ta̍u̍ ta̍u̍. Mbo̍ 
sɔ̄lā nyɛ̄m kɛ̄ndɛ̄ kɛ̍ndɛ̄ŋ māsāa̍ Mi̍dīāŋ ndu̍ o̍o̍ wo̍u̍nūŋ ndo̍ŋ, a̍ yɔ̄lɔ̄ŋ kɛ̍ndɛ̄ 
kɛ̍ndɔ᷄ŋ, a̍ dōmāla̍ lēmāsālā kɛ̍ndɛ̄ kɛ̍ndɛ̄la̍ŋ, ndu̍yɛ̍ a̍ nyɛ̄m nda̍ a̍a̍ ba̍i̍yīāā 
nyɔ̍mi̍a̍a̍ o̍ lābo̍lō la̍ŋ. 

27Mɛ̄ɛ̍ Ki̍dīɔ̄ŋ o̍ sɔ̍la̍ kēla᷄ŋ lānīŋ ŋ̄ko̍o̍līi̍yo̍ŋ mu̍ŋ, mbo̍ lō o̍ ko̍ŋ, mbo̍ tēēŋgīāā mu̍ŋ, 
mbo̍ tōōsīāā dōma̍ wānāā sōlīāā lāsa̍lāa̍ nda̍ a̍a̍ wo̍u̍nūŋ le̍ Mɛ̄lɛ̄ka̍ dīōmndo̍ 
nyūnāa̍ wo̍, mbo̍ kɛ̄sī ndu̍ o̍ ndu̍lo̍ chi̍e̍e̍ Ōfi̍i̍lūā. Kɛ̍ mi̍ wāŋnda̍ I̍sɔ̄lūɛ̄ī a̍ mu̍li᷄ŋ 
do᷅māa̍ ho̍ō sōōlūūwo̍. Nda̍ kpo̍u̍, ma̍ kɛ̄ɛ̄ Mɛ̄lɛ̄ka̍ ma̍ mūli᷄ŋ do᷅māa̍ ho̍ō sōōlūūwo̍. 
O̍ ko̍ŋ, mi̍ dōmāa̍ ho̍ō sīmnu᷄ŋ ya̍ŋɔ̄ɔ̄le̍ŋ le̍ Ki̍dīɔ̄ŋ nda̍ yu̍ŋgu̍ ndɔ̄ɔ̍. 

28Mɛ̄ɛ̍ nu̍a̍ā I̍sɔ̄lūɛ̍i̍ya̍ ā lōōku̍ wāŋnda̍ Mi̍dīāŋ bɛ̄ɛ̄vīāā ni̍, ma̍ tōsā wāŋnda̍ Mi̍dīāŋ 
a̍ nɔ̍la̍ lɛ̍ mā chɛ᷄ŋ te̍. Ndu̍yɛ̍ chɔ̍ŋ a̍ te̍le̍ŋ nda̍ yēm wāŋnda̍ Mi̍dīāŋ yōmɔ̄ɔ̄ kōŋ ndo̍, 
ha̍a̍a̍ a̍ mɛ̄ɛ̄lu̍la̍ yōōmu̍ Ki̍dīɔ̄ŋ ndo̍, lɛ̄ŋndē I̍sɔ̄lūɛ̍i̍le̍ŋ lē wa̍ o̍ kɔ̄l nyūlōo̍ ni᷄ŋ. Le̍ 
wɔ̄sīla̍ŋ be̍le̍-hi̍ɔ̍ɔ̍lu̍, lɛ̄ŋnde̍ŋ lē wa̍ o̍ kɔ̄l nyūlū ni᷄ŋ. 

A̍ pīɔm̍ Kid̍īɔŋ̄ ndo̍ o̍kɔɔ̄ ̄
29O̍ ko̍ŋ kɔ̍ɔ̍lī, mi̍ Ki̍dīɔ̄ŋ, ō ndu̍ o̍o̍ nɔ̍ vɛ̄lɛ̄ dīōla̍ŋ āā Chɛ̄lu̍bāā wo̍, po̍ Cho̍wa̍sī wo̍ 
o̍ mi̍i̍ŋgū o̍ ndu̍lo̍ chi̍e̍e̍, mbo̍ kɔ̍ cha᷅l lo̍ŋ. 

30Ki̍dīɔ̄ŋ yɛ̍, ndu̍ o̍o̍ ve̍lū pūa̍a̍ ŋ̄wāŋ be̍le̍-ŋɔ̍mmɛ̍ū, kāni̍ fo̍ndōle̍, lāāndūa̍a̍ pīla̍ 
ndu̍ o̍o̍ nɔ̍ ni̍. 

31O̍ ko̍ŋ kɔ̍ɔ̍lī, ndu̍ o̍o̍ nɔ̍ vɛ̄lɛ̄ la̍nɔ̍ pɔ̍mbɔ̄ pīlɛ̍ Si̍ɛ̍kɛ̄m chi̍e̍e̍. La̍nɔ̍ pɔ̍mbɔ̄ kōŋ bɛ̍ɛ̍ 
mbo̍ vīlūl ndu̍ pōo̍, ma̍ kē ndu̍ dīōla̍ŋ āā Ābīmɛ̍lɛ̍kī. 

32O̍ ko̍ŋ kɔ̍ɔ̍lī, mi̍ Ki̍dīɔ̄ŋ, po̍ Cho̍wa̍sī wo̍ ō wū. Ndu̍yɛ̍ ō wa̍ ni᷅ŋ ō yūvɛ̍i̍ ku̍ndɛ̍ɛ̄ 
mbo̍ wū. Mɛ̄ɛ̍ o̍ vi᷅ ma̍ chɔ̄ ndu̍ Ōfi̍i̍lūā o̍ ndu̍lo̍ chi̍e̍e̍, o̍ būŋgɛ̄ī Ābīɛ̍ɛ̍sā ve̍ ni᷅ŋ, o̍ sɛ̄i̍ 
nda̍ yu̍ŋgo̍o̍ ni᷄ŋ. 

33Dīmīo̍o̍ nu̍a̍ā mi̍ Ki̍dīɔ̄ŋ o̍ wu᷅, mi̍ wāŋnda̍ I̍sɔ̄lūɛ̄ī a̍ kɛ̍ɛ̄ vɛ̄lɛ̄ wāa̍ sa̍kpō a̍ Mɛ̄lɛ̄ka̍, 
ma̍ mūli᷄ŋ vɛ̍lɛ̄ Bāāl sōōlūūwo̍. Ma̍ sīīŋgūū Ba̍a̍l mɛ̄lɛ̄ka̍ ndā, mā yīī kpe̍ma̍a̍ a̍ ndu̍. 

34O̍ ko̍ŋ, ma̍ kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍, o̍ ba̍ŋa̍ yōōmūlā ndāla̍ŋ 
ya̍a̍mɔ̍ɔ̍wa̍a̍ ndāa̍ o̍ bā wo̍, a̍ wa̍ nda̍ ā bālāā kpɔ̍kɔ̍su̍ wa̍. 

35Ndu̍yɛ̍ o̍ ko̍ŋ kɔ̍ɔ̍lī, Ki̍dīɔ̄ŋ, ō ndu̍ o̍o̍ nɔ̍ vɛ̄lɛ̄ dīōla̍ŋ āā Chɛ̄lu̍bāā wo̍, kɛ̄ndɛ̄ī 
bɛ̍ndūī o̍ tōsa̍l I̍sɔ̄lūɛ̍i̍ya̍ kpo̍u̍ ve̍, ma̍ kɛ̄ɛ̄ le̍ yu̍ŋgu̍ ndɔ̄ɔ̍ kɛ̄ndɛ̄ī ke̍ŋ mīŋgūllo̍. 

Chɔ̄ɔ̍chia̍̍a̍ 9 

A̍ mɛɛ̄ ̍Ābīmɛl̍ɛk̍ī o̍ kin̍di ̍le̍ mbō sīmnu᷄ŋ ma̍sāa̍ Is̍ɔl̄ūɛī̄ yɛ ̍o̍kɔɔ̄ ̄

1Ō wa̍ a̍ te̍le̍ŋ pi᷅lɛ̍, mi̍ Ābīmɛ̍lɛ̍kī, po̍ Ki̍bīɔ̄ŋ ndo̍ ō mālnu᷄ŋ wa̍ŋ mbo̍ kūā o̍ bōmīī 
ndūɛ̍i̍ Si̍ɛ̍kɛ̄m chi̍e̍e̍, nāa̍ wānāya᷅ŋ kāla᷄ŋ ndɔ᷄ŋ chūa̍. Mbo̍ dīmūl nda̍ 

2le̍ ma̍ nyūna̍ wāŋnda̍ Si̍ɛ̍kɛ̄m kpo̍u̍ āā, “Pūa̍a̍ be̍le̍-ŋɔ̍mmɛ̍ūwāa̍ Ki̍dīɔ̄ŋ nda̍ wāa̍ 
nya̍ chōo̍ ma̍sāa̍, a̍ wānā pi᷅lɛ̍ wāa̍ nya̍ chōo̍ ma̍sāa̍, o̍ kūɛ̍ɛ̍nɛ̍ nya̍ yēēma̍ yɛ̄? 
Ndu̍yɛ̍, lā lōōnu̍ŋ māā Ābīmɛ̍lɛ̍kī bɛ̍ɛ̍ nya̍ nda̍ā dīālle̍ ī pīlɛ̍ a̍ kōo̍ma̍ pi᷅li̍a̍ŋ kpe̍ 
nya̍ chō ni̍.” 

3O̍ ko̍ŋ mi̍ bōmāa̍ Ābīmɛ̍lɛ̍kī wa̍ vēēlū wāŋnda̍ Si̍ɛ̍kɛ̄m kpo̍u̍, ma̍ sūāā nāa̍ nda̍ 
chu̍a̍ a̍ tōōŋgo̍o̍ nda̍ o̍kɔ̄ɔ̄. Mɛ̄ɛ̍ wāŋnda̍ Si̍ɛ̍kɛ̄m kpo̍u̍ a̍ tu̍e̍ī nyɛ̄ wāŋnda̍ dīmu̍l 
nda̍ a̍ Ābīmɛ̍lɛ̍kī o̍kɔ̄ɔ̄ wo̍, nda̍ kpo̍u̍ ma̍ kɛ̄ɛ̄sīāā le̍ Ābīmɛ̍lɛ̍kī hīōūwɔ̄ɔ̍ kɔ̄ɔ̄lī, 
fo̍ndōle̍ le̍ mɛ̄ɛ̍ o̍ wa̍ po᷄ ndā vi̍a̍lāa̍ yɛ̍. 

4O̍ ko̍ŋ kɔ̍ɔ̍lī, ma̍ chūā nyɛ̄ sɔ̄lāa̍ ka̍ni̍ŋ hu̍mbo᷄ŋ be̍le̍-ŋɔ̍mmɛ̍ū ō chīɛ̄ī nda̍ a̍a̍ 
so̍o̍lūū Bāāl wo̍ ni᷄ŋ, mɛ̄lɛ̄ka̍ wāŋnda̍ nda̍ a̍a̍ yi̍ī kpe̍ma̍a̍ ō ndu̍ lo̍ wo̍, ma̍ kē 
Ābīmɛ̍lɛ̍kī. Mi̍ Ābīmɛ̍lɛ̍kī o̍ chu̍ā nyɛ̄ sɔ̄lāā kōŋ mbo̍ kɔ̍ hi̍o̍ū pūa̍a̍ kɔ̄l vēsɛ̍i̍ya̍a̍ 
bɛ̍ndūa̍a̍ bu̍u̍la̍ŋ le̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ tōsā le̍ wa̍ kɔ̄ɔ̄lī, ma̍ tūāl ndu̍ kɔ̄ɔ̄lī. 

5O̍ ko̍ŋ kɔ̍ɔ̍lī, mi̍ Ābīmɛ̍lɛ̍kī chu̍ā pūa̍a̍ kɔ̄l vēsɛ̍i̍ya̍a̍ o̍ hi̍o̍ū ka̍ŋ kɔ̍ɔ̍lī wa̍, mbo̍ kūā 
a̍ nda̍ o̍ fi̍nyā ndɔ̄ lo̍ chi̍e̍e̍ Ōfi̍i̍lūā. Mɛ̄ɛ̍ o̍ ku̍ɛ̄, ndu̍ ni̍, pūa̍a̍ kɔ̄l vēsɛ̍i̍ya̍a̍ o̍ hi̍o̍ū ka̍ŋ 
kɔ̍ɔ̍lī wa̍ ni̍, ma̍ dēl pūa̍a̍ be̍le̍-ŋɔ̍mmɛ̍ūwāa̍ fi̍nyā ndɔ̄ wa̍ ā pīli̍a̍a̍ chōo̍ ma̍ dīū nda̍ 
o̍ pōū pūm chōo̍ lo̍ŋ. Kɛ̍ mi̍ Cho̍tām, ndu̍ yɔ̍nūŋ māā pɔ̄mbɔ̄ nda̍ lu᷅mndo̍ ni̍, mi̍ 
ndu̍ nya̍a̍nu᷄ŋ mbo̍ vīāŋnu᷄ŋ. 

6O̍ ko̍ŋ kɔ̍ɔ̍lī, mi̍ pi̍la̍ chi̍e̍e̍ya̍ Si̍ɛ̍kɛ̄m chi̍e̍e̍ a̍ ha̍ā Bɛ̍tī Mi̍lo̍ chi̍e̍e̍ a̍ chu̍ūŋgi̍āŋ o̍ 
yɔ̄m ɔ̍kū wo̍ bɛ̄ŋgu̍, nāa̍ nda̍ a̍a̍ so̍o̍lūū mɛ̍lɛ̄ka̍ ndāa̍ wa̍. O̍ ko̍ŋ, ma̍ sīīŋgūū 
Ābīmɛ̍lɛ̍kī māsāa̍. 

7Mɛ̄ɛ̍ Cho̍tām o̍ tu̍e̍ī a̍ nyɛ̍ yɔ̍nu̍ŋndo̍, mbo̍ hēl o̍ Pēmbīī Kɛ̍lu̍i̍sīmnde̍ chōo̍ mbo̍ 
kɔ̍ si᷅m o̍ pēmbēi̍ bōlle̍ŋ, mbo̍ yōndā chōo̍ cho̍o̍ kpe̍le̍ŋ mbo̍ dīmī āā, “Lā ya᷄ŋ ya̍ 
nīla̍ŋ nya̍ pi̍la̍ chi̍e̍e̍ya̍ Si̍ɛ̍kɛ̄m chi̍e̍e̍, mī lā tūēī tālo̍o̍ ho̍ō. Kɛ̄lɛ̄ŋgāā ndɔ̍ɔ̍ mī 
Mɛ̄lɛ̄ka̍ ya᷄ŋ nya̍ nīla̍ŋ. 

8Yɔ̄mnde̍ chɛ̍ŋ si̍ndɛ̄ ni̍, mi̍ ī yēēmā le̍ māsāa̍ chūa̍a̍. Mi̍ ī dīmūl yɔ̄m ɔ̄li̍fīi̍ wo̍ āā, 
‘Wa̍ na̍a̍ chōo̍ ma̍sā.’ 

9Kɛ̍ mi̍ yɔ̄m ɔ̄li̍fīi̍ wo̍ ō kɛ̄ɛ̄. Mbo̍ dīmūl yɔ̄mnde̍ he̍ī āā, ‘Chūɛ̄īma̍ to̍sā mī mɛ̄lɛ̄ka̍a̍ 
a̍ wāŋndā chīe̍e̍ya̍ ā sɔ̄la̍ bɛ̄ɛ̄le̍ nda̍ŋ, ya̍ to̍o̍sīāā ma̍ŋ ni̍. Bāā I̍ ma̍l chu̍ɛ̍i̍mā māŋ 
tōōsīa̍a̍ le̍ hāli̍kpe̍ŋ mī si̍mnu᷄ŋ ma̍sāa̍ mī wa̍ nya̍ ni᷅ŋ kpo̍u̍ bɔ̍lle̍ŋ?’ 

10O̍ ko̍ŋ kɔ̍ɔ̍lī, mi̍ yɔ̄mnde̍ he̍ī ī dīmūl yɔ̄m fi̍kīi̍yo̍ āā, ‘Mɛ̄ɛ̍ nūm hu̍ŋ mā wa̍ na̍a̍ 
chōo̍ ma̍sāa̍.’ 

11Kɛ̍, yɔ̄m fi̍kīi̍yo̍ mbo̍ kɛ̄ɛ̄. Mbo̍ dīmī āā, ‘I̍ me᷅l wa̍li̍ nūu̍ tōsāa̍, ndu̍ yɔ̍nūŋ ni̍ māā 
le̍ wāŋnda̍ kōmɔ̄ɔ̄ nī kɛ̍ndɛ̄ yēēlɛ̍i̍yo̍ kīo̍o̍ mī si̍mnu᷄ŋ ma̍sāa̍ mī wa̍ ni᷅ŋ nya̍ kpo̍u̍ 
bo᷅lle̍ŋ te̍.’ 

12O̍ ko̍ŋ kɔ̍ɔ̍lī, mi̍ yɔ̄mnde̍ he̍ī ī dīmūl yɔ̄m mākīle̍pīi̍yo̍ āā, ‘Mɛ̄ɛ̍ nūm hu̍ŋ mā hu̍ŋ 
wa̍ na̍a̍ chōo̍ ma̍sāa̍.’ 

13Mi̍ yɔ̄m mākīle̍pīi̍yo̍ dīmūl ndi̍ āā, ‘Ya̍ to̍o̍sīāā mu̍ɛ̍īma̍ to̍sā ma᷅ŋ mī mɛ̄lɛ̄ka̍a̍ a̍ 
wāŋndā chīe̍e̍ya̍ ā dɔ̄ɔ̄nu᷄ŋ nya̍a̍le̍ wa̍ŋ ni̍. Bāā I̍ ma̍l wa̍li̍ nī ko̍ŋ le̍ mī si̍mnu᷄ŋ ma̍sā 
mī wa̍ ni᷅ŋ nya̍ kpo̍u̍ bo᷅lle̍ŋ?’ 

14O̍ mɛ̄ɛ̄lu̍la̍ŋ kpɔ̍ŋ mi̍ yɔ̄mnde̍ he̍ī ī dīmūl yɔ̄m ŋyɔ̄ɔ̍ āā, ‘Mɛ̄ɛ̍ yɔ̄mnde̍ he̍ī kpo̍u̍ i̍ 
kɛ̍ɛ̍ le̍ na̍a̍ wāa̍ chōo̍ la̍ma̍sā yɛ̍, mɛ̄ɛ̍ nūm hu̍ŋ mā wa̍ na̍a̍ chōo̍ ma̍sā.’ 

15Mi̍ yɔ̄m ŋyɔ̄ɔ̍ lō o̍ ko̍ŋ mbo̍ dīmūl yɔ̄mnde̍ he̍ī āā, ‘Tē lā yēēma̍ ya̍ mī si̍mnu᷄ŋ 
ma̍sā nya̍ chōo̍ lēkɛ̍ndɛ̍ī pɛ̍, mɛ̄ɛ̍ nya̍ kpo̍u̍ lā hu᷄ŋ cha᷅l o̍ wūndu̍ma̍ nīa̍a̍ŋ bɛ̄ŋgu̍ 
mī ma̍nda̍ nya̍. Kɛ̍ tē ō wa̍ pɛ̍ māā hūīyo̍ ko̍ni̍ nya̍ chō ya̍ ni̍, I̍ cho̍ tōsā mī yīŋndē 
bɛ̄nde̍ŋ lē fūla̍ o̍ lɛ̄ūwūŋ ni̍ ŋyɔ̄ɔ̍ mī lē kɔ̍ lo᷅m yɔ̄mīī si̍dāā ve̍ kpo̍u̍ Le̍ba̍nɔ̄ŋ.’ ” 

16Mi̍ Cho̍tām hi̍a̍ū lāchī a̍ sūɛ̍i̍ mbo̍ dīmī āā, “Nya̍ wāŋnda̍ Si̍ɛ̍kɛ̄m a̍ wāŋnda̍ Bɛ̄tī 
Mi̍lo̍, lā nɔ̄ o̍ kɔ̄l, ī chō o̍ nɛ̄ī kpe̍e̍kpe̍i̍ le̍ mī lā sīīŋgu̍u̍ Ābīmɛ̍lɛ̍kī māsāa̍? Kɛ̄ndɛ̄i̍ 
Ki̍dīɔ̄ŋnde̍, ndi̍ nya̍ lōōnu̍ŋ he̍ī ni̍ mi̍ lā mīŋgūl yu̍ŋgu̍ ndɔ̄ɔ̍? Bɛ̄ɛ̄le̍ fi̍nyā nūu̍ nɔ̄ 
mbō sɔ̄la̍ le̍ŋ le̍ŋ nya̍ ke᷄ ndu̍ le᷅ŋ ni̍? 

17Lā yīya̍ŋ ndɔ̍ a̍ mɛ̄ɛ̍ fi̍nyā nūu̍ ō sɔ̄ŋga̍ le̍ nya̍, mbo̍ pīsī yōōmū ndɔ̄ɔ̍ chi̍ le̍ nya̍ 
bāŋāa̍ wāŋnda̍ Mi̍dīāŋ o̍ bā yɛ̍. 

18Kɛ̍ nya̍ kpo̍u̍ mi̍ lā bīī kɔ̄llo̍ mi̍ lā sīmūl yu̍ŋgu̍ fi̍nyā nūu̍ pāa̍le̍ hāūle̍ŋ nde᷅ŋ. Pūa̍a̍ 
ndūāā ŋ̍wa᷅ŋ be̍le̍-ŋɔ̍mmɛ̍ū wa̍ mi̍ lā dīū nda̍ o̍ pōū pīlɔ̍ɔ̍ chōo̍. Mi̍ lā sīīŋgūū 
Ābīmɛ̍lɛ̍kī, po᷄ fi̍nyā nūu̍ vēlū a̍ wānā la̍nɔ̍ chi̍ɔ̍ɔ̍ wo̍ māsāa̍ nya̍ chōo̍, fo̍ndōle̍ le̍ 
mɛ̄ɛ̍ o̍ cho̍ tōōŋgo̍o̍ nya̍ yɛ̍. 

19Kɛ̍ ndu̍yɛ̍, nyɛ̄ nya̍ tōsa̍l Ki̍dīɔ̄ŋ nda̍ yu̍ŋgu̍ ndɔ̄ɔ̍ pāa̍le̍ hāūle̍ŋ nde᷅ŋ ndo̍, tē o̍ nɛ̄ī 
kpe̍e̍kpe̍i̍ nya̍ tōsa̍ ndi̍ ni̍, mɛ̄ɛ̍ Mɛ̄lɛ̄ka̍ tōsa̍ nya̍ ni̍, Ābīmɛ̍lɛ̍kī ni̍, mī lā wa̍ a̍ kɔ̄l 
nyūlū vēllāa̍ vēllē fɔ̍. 

20Kɛ̍ tē ō cho̍ o̍ nɛ̄ī kpe̍e̍kpe̍i̍ le̍ nya̍ tōsa̍ ndi̍ le̍, nu̍a̍ā yīŋndē bɛ̄nde̍ŋ lē kīōlu̍ 
A̍bīmɛ̍lɛ̍kī o̍ bā mī lē lōm nya̍ fɔ̍. Ndu̍yɛ̍ mbɔ̄ māā nya̍ wāŋnda̍ Si̍ɛ̍kɛ̄m ni̍, nya̍ 
wāŋnda̍ Bɛ̄tī Mi̍lo̍ ni̍, nu̍a̍ā yīŋnde̍ŋ lē kīōlu̍ nya̍ o̍ bā mī lē lōm Ābīmɛ̍lɛ̍kī fɔ̍.” 

21Mɛ̄ɛ̍ Cho̍tām chi̍i̍ dīōmnda̍ŋ ndāŋ dīmī, mbo̍ nyāānu᷄ŋ mbo̍ kɔ̍ cha᷅l Bi̍a̍ā chi̍e̍e̍. 
Kāni̍ fu̍u̍le̍, ō wa̍ sīōōŋīi̍ Ābīmɛ̍lɛ̍kī bɛ̍ndɔ̄ ve̍. 

Nyɛ ̍yɔn̍u̍ŋ A̍bīmɛl̍ɛk̍ī tɛɛ̄ŋ̄ nda̍ wāŋnda̍ Siɛ̍k̍ɛm̄ ndo̍ 
22O̍ ko̍ŋ, mi̍ Ābīmɛ̍lɛ̍kī wa᷅ ni̍ko̍ māsāa̍ le̍ I̍sɔ̄lūɛ̄ī. Mbo̍ tōsā māsāle̍ŋ le̍ wɔ̄sīla̍ŋ lā 
yāa̍. 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ tōsā mi̍ ya̍a̍mɔ̍ɔ̍le̍ŋ lē lūɛ̄ī Ābīmɛ̍lɛ̍kī tɛ̄ɛ̄ŋ nda̍ wāŋnda̍ 
Si̍ɛ̍kɛ̄m. Mi̍ wāŋnda̍ Si̍ɛ̍kɛ̄m a̍ si̍mūl Ābīmɛ̍lɛ̍kī sīmūllo̍ pīla̍. 

24Le̍ sa̍bū Mɛ̄lɛ̄ka̍ tōsa̍ sūɛ̍i̍ he̍ī yo̍ cho̍ ni̍, māā le̍ mbō mīŋgu̍l Ābīmɛ̍lɛ̍kī nda̍ 
wāŋnda̍ Si̍ɛ̍kɛ̄m māa̍ le̍ dīyɔ̄ɔ̄ Ābīmɛ̍lɛ̍kī o̍ di̍ī pūa̍a̍ be̍le̍-ŋɔ̍mmɛ̍ūwāa̍ Ki̍dīɔ̄ŋ nda̍ 
wo̍. Ndu̍yɛ̍, wāŋnda̍ Si̍ɛ̍kɛ̄m nda̍ ma̍la̍ ndu̍ ni̍ mbo̍ sɔ̄lā yōōmūa̍ŋ. 

25Mi̍ wāŋnda̍ Si̍ɛ̍kɛ̄m a̍ wa᷅ nɛ̄īla̍ŋ nūūvīa̍a̍ le̍ Ābīmɛ̍lɛ̍kī dīyɔ̄ɔ̍. O̍ ko̍ŋ, mi̍ wāŋnda̍ 
Si̍ɛ̍kɛ̄m a̍ vi̍ŋī vīŋī pūa̍a̍ o̍ pēmbo᷄ŋ chōo̍ le̍ mā dīī ndu̍. Ndu̍yɛ̍ o̍ ko̍ŋ kɔ̍ɔ̍lī, ma̍ sāā 
wāŋnda̍ dēlɔ̄ɔ̍ chōo̍ mā pōōndīāā nda̍ nyɛ̄m nda᷄ŋ o̍ lābā. O̍ ko̍ŋ, mi̍ wāŋndo̍ 
mālnu᷄ŋ mbo̍ kɔ̍ di̍mūl Ābīmɛ̍lɛ̍kī a̍ ndi̍ o̍kɔ̄ɔ̄. 

26A̍ te̍le̍ŋ ko̍ŋ, mi̍ po᷄ pi᷅lɛ̍ dīōla̍ŋ āā Ka̍ā, o̍ hu᷅ŋ le̍ cha᷄lle̍ Si̍ɛ̍kɛ̄m chi̍e̍e̍ nda̍ pɔ̄mbūāā 
ndūa̍a̍. Pōo̍ ho̍ō fi̍nyā ndɔ̍ dīōla̍ŋ āā Ɛ̍bɛ̍dī. Mɛ̄ɛ̍ pi̍la̍ chi̍e̍e̍ya̍ Si̍ɛ̍kɛ̄m a̍ che᷅ pōo̍ ho̍ō, 
nda̍ kpo̍u̍ ma̍ dūāū tīīnda᷄ŋ ndāa̍ o̍ ndu̍ ni̍ŋ. 

27O̍ ko̍ŋ kɔ̍ɔ̍lī, mɛ̄ɛ̍ te̍le̍ŋ ke̍ndīāā mākīle̍pīi̍yo̍ ō fūūlu̍u̍, mi̍ wāŋnda̍ Si̍ɛ̍kɛ̄m a̍ 
ke̍e̍ndūū kīle̍pīi̍ma̍ nda᷄ŋ o̍ kpe̍le̍la̍ ndāla̍ŋ ni᷄ŋ kpo̍u̍. Mɛ̄ɛ̍ nda̍ kēēndu̍u̍, ma̍ 
tōōsīāā mūɛ̄īmā nda᷄ŋ a̍ ma̍ŋ. O̍ ko̍ŋ kɔ̍ɔ̍lī, ma̍ bīī bɔ̄ŋa᷅ŋ ndīāā nyɛ̄ dīāā bɛ̄ndōo̍ o̍ 
chīɛ̄ī nda̍ sōōlūū mɛ̍lɛ̄ka̍ ndāa̍ wo̍ ni᷄ŋ. Mɛ̄ɛ̍ nda̍ wa̍ di̍o̍la̍ŋ a̍ kōlɔ̄ɔ̄la̍ŋ, ma̍ kāndū 
dīōmndā wɔ̄ɔ̍ŋnda̍ŋ dīmīo̍o̍ a̍ Ābīmɛ̍lɛ̍kī o̍kɔ̄ɔ̄. 

28Mi̍ Ka̍ā di̍mī āā, “Wāna̍ māāvɛ̄ɛ̄ A̍bīmɛ̍lɛ̍kī cho̍ yɛ̄ mbō wa̍ māsāa̍ le̍ Si̍ɛ̍kɛ̄m? 
Ābīmɛ̍lɛ̍kī cho̍ pi̍la̍chi̍e̍e̍ wa̍ā Si̍ɛ̍kɛ̄m te̍. Wānā wa̍ā o̍ yu̍ŋgu̍ Ki̍dīɔ̄ŋ ndo̍ chōo̍ pɔ̍ o̍ 
cho̍ ni̍. Vɛ᷅ mī ŋ̄ wa̍ ndu̍ o̍ bā bɛ̍ŋgu̍? Ndu̍ ni̍, Sɛ̍būl, wāna̍ o̍ Kɛ̍si̍ hɔ̄ltē ndɔ̄ chi̍e̍e̍ 
na̍nu᷄ŋ ndo̍ ni̍, vɛ᷅ mā wa̍ na̍a̍ chōo̍ la̍ma̍sā? Ha̍mɔ̄ŋ, wāna̍ ki̍lā chi̍o̍o̍ ho̍ō wo̍, pūa̍a̍ 
ndūa̍a̍ nda̍ na̍a̍ ŋ̄ nɔ̄ ni̍ mī ŋ̄ sāāŋgi̍a̍l. Kɛ̍, ŋ̄ sa̍a̍ŋgīāl A̍bīmɛ̍lɛ̍kī le̍. 

29Tē ndu̍ o̍o̍ wa̍ pɛ̍ māā ya̍ wa̍ wāŋnda̍ ha̍ā chīla̍ŋ ni̍, Ābīmɛ̍lɛ̍kī ve̍ wa᷅ yōōmū le̍. 
I̍ wa̍ ndu̍ dīmūl a̍a̍, ‘Chɔ̍ɔ̍lu̍ pu̍a̍a̍ nu̍m ā chɔ̄ūwa̍ chūūŋgīāā nyɛ̄ kɛ̄ndɛ̄ kɛ̍ndɛ̄, mā 
hīŋ mī ŋ̄ hu᷄ŋ sɔ̍ŋgā.’ ” 

30Mɛ̄ɛ̍ Sɛ̍būl, o̍ wa̍ māsa̍ chi̍o̍o̍ Si̍ɛ̍kɛ̄m ndo̍ ō tūēī nyɛ̄ Ka̍ā o̍ di̍mi̍ wo̍, mbo̍ 
dūāūnu᷄ŋ tu̍mbe̍. 

31Mbo̍ sōlī ki̍i̍la̍a̍ mbo̍ vīām nda̍ sɔ̍ɔ̍ sɔ̍ɔ̍ A̍lu̍mā chi̍e̍e̍. Mbo̍ dīmūl Ābīmɛ̍lɛ̍kī āā, 
“Po᷄ pi᷅lɛ̍ hīŋ chi̍e̍e̍ na̍nū nda̍ pɔ̄mbūāā ndūa̍a̍, dīōla̍ŋ āā Ka̍ā, fi̍nyā ndɔ̍ dīōla̍ŋ āā 
Ɛ̍bɛ̍dī. Pōo̍ ho̍ō ni̍, pɔ̄mbūāā ndūa̍a̍ ni̍, ā chō tōsāa̍ mi̍ chi̍o̍o̍ yēēmā le̍ nu̍m sīmūllo̍. 

32Le̍la̍ŋ, chu̍a̍ pu̍a̍a̍ nu̍m āā chɔ̄ūwa̍ a̍ nyūmnda̍ŋ, mī lā hu᷄ŋ vi̍ŋī vīŋi᷄ŋ o̍ chīɔ̍ɔ̍ŋ 
ni᷄ŋ. 

33Tē pāa̍le̍ŋ lē sɛ̄ dɔ̍ɔ̍ pɛ̍ si̍ɔ̍dīi̍, lā pēna̍ fūlā pu̍u̍ŋ lā hu᷄ŋ de᷅l chi̍o̍o̍ chōo̍ a̍ sɔ̍ŋgɔ̄ɔ̍ o̍ 
lē pīlɛ̍ ni᷄ŋ kpe̍. Tē Ka̍ā nda̍ pūa̍a̍ ndūa̍a̍ ā sīmu̍l nya̍ pɛ̍, lā nɔ̄lā mī lā tōsa̍ a̍ nda̍ 
mɛ̄ɛ̍ nya̍ yēēma̍ yɛ̍.” 

34Īchɔ̄llo̍, mi̍ Ābīmɛ̍lɛ̍kī nda̍ pūa̍a̍ ndūa̍a̍ chɔ̄ūwa̍ kpo̍u̍ a̍ cha̍ŋ ma̍ kūā Si̍ɛ̍kɛ̄m, ma̍ 
pīɔ̄ūvi̍āŋ ku̍ndāla̍ŋ sālā hīɔ̍ɔ̍lu̍. Ma̍ vīŋī vīŋi᷄ŋ, ma̍ bālū chi̍o̍o̍ si̍lɔ̍. 

35Mɛ̄ɛ̍ pāa̍le̍ŋ lē sɛ̄ īdīi̍yo̍, mi̍ Ka̍ā o̍ ku̍ā mbo̍ kɔ̍ si᷅m o̍ sāāsa̍ chi̍o̍o̍ sōndōo̍. Mi̍ ī 
yɔ̄nu᷄ŋ ki̍nɛ̍i̍, mi̍ Ābīmɛ̍lɛ̍kī nda̍ pūa̍a̍ ndūa̍a̍ chɔ̄ūwa̍ ā wā fūlāa̍ nāa̍ nda̍ wa̍ ā 
vīŋīa̍ŋ nda̍, le̍ hūnɔ̄ɔ̍ chi̍o̍o̍ dēlɔ̄ɔ̍ chōo̍ a̍ sɔ̍ŋgɔ̄ɔ̍. 

36O̍ ko̍ŋ, mi̍ Ka̍ā o̍ cha᷅ nda̍. Mɛ̄ɛ̍ o̍ che᷅ nda̍, mbo̍ dīmūl Sɛ̍būl āā, “I̍ cho̍ pūa̍a̍ chɔ̄ɔ̍ 
pēmbo᷄ŋ tōlɔ̄ɔ̍ ma̍ wā hūnɔ̄ɔ̍.” Mi̍ Sɛ̍būl di̍mūl ndu̍ āā, “Ō wā ni̍ŋ wu̍ndu̍ma̍ 
ŋ̄pēmbūa̍ŋ ŋ̄ chō chɔ̄ɔ̍ ni̍ ma̍ dīmī māā pūa̍a̍ chō hūnɔ̄ɔ̍.” 

37Kɛ̍ mi̍ Ka̍āl di̍mī āā, “Sāko̍, wāŋndā chīe̍e̍ya̍ cho̍ hūnɔ̄ɔ̍ ni̍. I̍ cho̍ wāŋnda̍ chɔ̄ɔ̍ 
hūnɔ̄ɔ̍ ku̍ndā chēle̍ŋ o̍ nɛ̄ī, fūlāa̍ o̍ yɔ̄m ɔ̍kū wo̍ bɛ̄ŋgu̍, nāa̍ wāŋnda̍ vīām ya̍wāla̍ŋ 
nda̍ bɛ̄ŋgu̍.” 

38Mi̍ Sɛ̍būl di̍mūl ndu̍ āā, “Ō cho̍ nu᷅m te̍ wa̍ sōndō bɛ̄ndōo̍ a̍ Ābīmɛ̍lɛ̍kī o̍kɔ̄ɔ̄ le̍? Ō 
cho̍ nu᷅m te̍ di̍mi̍ āā, ‘Wāna̍ māāvɛ̄ɛ̄ A̍bīmɛ̍lɛ̍kī cho̍ yɛ̄ mī ŋ̄ sāāŋgi̍a̍l ndu̍?’ Pūa̍a̍ ŋ̄ 
pɛ̄ɛ̄sa̍ ma̍ dātā wa̍, nda̍ cho̍ ka̍ŋ hu̍nɔ̄ɔ̍ ni̍. Kɔ̍ ni̍ko̍ mā kɔ̍ sɔ̍ŋgā a̍ nda̍.” 

39O̍ ko̍ŋ, mi̍ Ka̍āl si᷅m pūa̍a̍ Si̍ɛ̍kɛ̄m lāchī ma̍ kɔ̍ chi᷅ŋa̍la᷅ŋ Ābīmɛ̍lɛ̍kī nda̍ pūa̍a̍ 
ndūa̍a̍ chɔ̄ūwa̍. 

40Kɛ̍, mi̍ Ābīmɛ̍lɛ̍kī nda̍ pūa̍a̍ ndūa̍a̍ ā yām nda̍. Mi̍ Ka̍ā nda̍ wāŋnda̍ Si̍ɛ̍kɛ̄m a̍ 
nya̍a̍nu᷄ŋ. Kɛ̍, mi̍ Ābīmɛ̍lɛ̍kī ti̍sā Ka̍ā kīlta̍ŋ kɔ̄ɔ̄lī. Ndu̍yɛ̍, ma̍ yɔ̄ŋūl wānāā bɔ̄ɔ̍ bɔ̍ɔ̍ 
wāŋnda̍ Si̍ɛ̍kɛ̄m tɛ̍ɛ̄ŋ. Ma̍ cha᷄ŋ le̍nde̍ a̍ nda̍ yɔ̄ŋūllo̍ ha̍a̍a̍ ma̍ fūūlūū o̍ dīō sāāsa̍ 
chi̍o̍o̍ sōndōo̍ di̍. 

41Ndu̍yɛ̍, A̍lu̍mā chi̍e̍e̍ Ābīmɛ̍lɛ̍kī ndu̍ wa̍ īchāli̍ ni̍, mi̍ Sɛ̍būl ndu̍ wa᷅ īchāli̍ Si̍ɛ̍kɛ̄m 
chi̍e̍e̍. O̍ ko̍ŋ kɔ̍ɔ̍lī, mi̍ Sɛ̍būl tu̍a̍ū Ka̍ā nda̍ pɔ̄mbūāā ndūa̍a̍, mbo̍ sōlī nda̍ Si̍ɛ̍kɛ̄m 
chi̍e̍e̍ po̍. 

42Mɛ̄ɛ̍ sɔ̍ŋgɔ̄ɔ̍ ō chūu̍, dīi̍mā ndɔ̄ɔ̍ mi̍ wāŋnda̍ Si̍ɛ̍kɛ̄m a̍ kɛ̍ɛ̍sīāā le̍ kɔ̄la̍ŋ o̍ chīɔ̄ɔ̄ŋ 
nda᷄ŋ ni᷄ŋ. O̍ ko̍ŋ, mi̍ wāŋndo̍ mālnu᷄ŋ mbo̍ kɔ̍ di̍mūl Ābīmɛ̍lɛ̍kī a̍ ndi̍ o̍kɔ̄ɔ̄. 

43Mɛ̄ɛ̍ nda̍ dīmu̍l ndu̍ a̍ ndi̍ o̍kɔ̄ɔ̄, mbo̍ vēēlū pūa̍a̍ ndūa̍a̍ chɔ̄ūwa̍ mbo̍ pīɔ̄ū nda̍ 
ku̍ndāla̍ŋ lā yāa̍ ma̍ kɔ̍ vi̍ŋī vīŋi᷄ŋ o̍ chīɔ̄ɔ̄ŋ wāŋnda̍ Si̍ɛ̍kɛ̄m ni᷄ŋ le̍ nda̍ dēlɔ̄ɔ̍ chōo̍ 
a̍ sɔ̍ŋgɔ̄ɔ̍. Mɛ̄ɛ̍ nda̍ chē wāŋnda̍ Si̍ɛ̍kɛ̄m chɔ̄nɔ᷄ŋndo̍ chi̍e̍e̍ ma̍ wā hūnɔ̄ɔ̍ o̍ chīɔ̄ɔ̄ŋ 
nda᷄ŋ ni᷄ŋ, ma̍ fūlā nāa̍ nda̍ wa̍ ā vīŋī vīŋīa̍ŋnda̍ ma̍ dēl nda̍ chōo̍ a̍ sɔ̍ŋgɔ̄ɔ̍ le̍ nda̍ 
dīūwo̍. 

44Mi̍ Ābīmɛ̍lɛ̍kī nda̍ ku̍ndā pūa̍a̍ chɔ̄ūwa̍ ō pīlɔ̍ɔ̍ ā nyāānu᷄ŋ ma̍ kɔ̍ si᷅m o̍ dīō sāāsa̍ 
chi̍o̍o̍ sōndōo̍, yɔ̄ŋi̍ wāŋnda̍ Si̍ɛ̍kɛ̄m nda̍ a̍a̍ mi̍i̍ŋgu̍ chi̍e̍e̍. Mi̍ pūa̍a̍ chɔ̄ūwāā 
ku̍ndālā tīɔ̍ɔ̍ŋāa̍ kɔ̍ de᷅l wāŋnda̍ Si̍ɛ̍kɛ̄m chōo̍ o̍ chīɔ̄ɔ̄ŋ ni᷄ŋ nda᷄ŋ ā dīū nda̍ kpo̍u̍. 

45Mi̍ Ābīmɛ̍lɛ̍kī nda̍ pūa̍a̍ ndūa̍a̍ chɔ̄ūwa̍ ā lō sɔ̍ŋgɔ̄ɔ̍ pāa̍le̍ le̍ŋ Si̍ɛ̍kɛ̄m chi̍e̍e̍ ha̍a̍a̍ 
mi̍ pāa̍le̍ŋ lē dēl do̍o̍ŋ. Ndu̍yɛ̍, mi̍ Ābīmɛ̍lɛ̍kī bi̍ī chi̍o̍o̍ mbo̍ dīū wānāa̍ wa̍ lo̍ŋ nda̍ 
dīūwo̍ pīla̍. O̍ ko̍ŋ kɔ̍ɔ̍lī, mbō tɛ̄ɛ̄mbūū chi̍o̍o̍ kpo̍u̍. Ndu̍yɛ̍, mbo̍ sɛ̄ŋī hɛ᷄lle̍ lɛ̄ŋ mbo̍ 
tīū ndi̍ chi̍o̍o̍ si̍lɔ̍. 

46Mɛ̄ɛ̍ wānāa̍ wa̍ o̍ fo̍ndāŋ vīlɛ̄ī kālā ka̍lāa̍ Si̍ɛ̍kɛ̄m nda̍ ā tūēī nyɛ̍ yɔ̍nu̍ŋ ndo̍, ma̍ 
lūɛ̄ī o̍ fo̍ndāŋ kālā ka̍la̍ wa̍ o̍ fo̍ndāŋ ko̍ŋ ndo̍, nāa̍ Bāāl, mɛ̄lɛ̄ka̍ wāŋnda̍ nda̍ a̍a̍ yi̍ī 
kpe̍ma̍a̍ a̍ ndu̍ wo̍ ō wa̍ wa̍, ma̍ kɔ̍ vi̍o̍ŋnu᷄ŋ ndo̍ŋ. 

47Mɛ̄ɛ̍ Ābīmɛ̍lɛ̍kī tu̍e̍ī māā lo̍ŋ nda̍ chūūŋgi̍āŋ ni̍, 

48mbo̍ chūā pūa̍a̍ ndūa̍a̍ ma̍ hēl o̍ Pēmbīī Sa̍li̍mɔ̄ŋnde̍ chōo̍. Mi̍ Ābīmɛ̍lɛ̍kī chu̍ā 
chūe̍i̍ mbo̍ kīlī lɛ̄wūŋ yɔ̄mndo̍ŋ mbo̍ bīī o̍ chōŋgu̍. Mbo̍ dīmūl pūa̍a̍ ndūa̍a̍ chɔ̄ūwa̍ 
āā, “Nya̍ bɛ̍ɛ̍ lā kīōlu̍ lɛ̍ūwo̍ŋ chɔ̍ chɔ̍ mī lā tōl la̍ kɔ̄ɔ̄lī a̍ mu̍ŋ.” 

49O̍ ko̍ŋ, nda̍ kpo̍u̍ ma̍ kīlī lɛ̄ūwo̍ŋ ma̍ bīī o̍ lāchōŋgu̍ ma̍ tūāl ndu̍ kɔ̄ɔ̄lī. Fo̍ndāŋ 
kālā ka̍lā wāŋnda̍ Si̍ɛ̍kɛ̄m a̍ wa̍ ko̍ŋ a̍ vi̍a̍ŋna᷄ŋ ndo̍, ma̍ kɔ̍ mɛ̍lī lɛ̄ūwūŋ mu᷅ŋ o̍ 
fo̍ndāŋ kōŋ bālɔ̄ɔ̍ chɛ̍ chɛ̍ ndu̍yɛ̍ ma̍ māl mu̍ŋ o̍ yīŋ. O̍ ko̍ŋ, wānā o̍ wāna̍ wa̍ o̍ 
fo̍ndā kōŋ, nda̍ kpo̍u̍ ma̍ wū. Wānāa̍ vi᷅ o̍ fo̍ndāŋ kōŋ nda̍ nda̍ a̍a̍ wa᷅ le̍ wāa̍ ō pīlɛ̍ 
(1,000). 

50O̍ ko̍ŋ kɔ̍ɔ̍lī, mi̍ Ābīmɛ̍lɛ̍kī nda̍ pūa̍a̍ ndūa̍a̍ chɔ̄ūwa̍ ā mālnu᷄ŋ vɛ̍lɛ̄ ma̍ kūā le̍ 
chi̍e̍e̍ bɛ̍ndōo̍ Tɛ̍bɛ̍sī dēlɔ̄ɔ̍ chōo̍. Ma̍ kɔ̍ ba̍lū chi̍o̍o̍ ho̍ō ma̍ dūāū ndu̍ o̍ pi̍ŋndo̍ ni᷄ŋ 
kpɔ̍kɔ̍su̍. Ndu̍yɛ̍, ma̍ bīī chi̍e̍e̍ ka̍lāa̍, 

51Kɛ̍ o̍ chi̍o̍o̍ ho̍ō ni᷄ŋ, nda̍ a̍a̍ nɔ̍ fo̍ndāŋ kālā ka̍lā pūm ō bālāā a̍ kpākīla̍ŋ kpo̍kɔ̍su̍. 
Wāŋnda̍ Tɛ̍bɛ̍sī kpo̍u̍, wānā pɔ̍nɔ̍ ni̍, wānā la̍nɔ̍ ni̍, a̍ lāŋgba̍ā kālla̍ kpo̍u̍ ma̍ 
nya̍a̍nu᷄ŋ ma̍ kɔ̍ lu̍ɛ̍i̍nu᷄ŋ o̍ fo̍ndāa̍ ho̍ō ma̍ kīīndīa̍ŋ di̍ōla̍ŋ kɔ̄ɔ̄lī, ma̍ hēlnu᷄ŋ o̍ 
fo̍ndāa̍ ho̍ō tūllo̍ pɔ̍. 

52O̍ ko̍ŋ, mi̍ Ābīmɛ̍lɛ̍kī nda̍ pūa̍a̍ ndūa̍a̍ kūā le̍ fo̍ndāa̍ ho̍ō pīɔ̄lɔ̄ɔ̍. Nda̍ a̍a̍ ye̍e̍ma̍ 
mī nda̍ a̍a̍ ma̍l ndu̍ o̍ yīŋ. Kɛ̍ mɛ̄ɛ̍ Ābīmɛ̍lɛ̍kī o̍ sɔ̍ɔ̍ŋgu̍u̍ o̍ dīō kpāki̍ fo̍ndāa̍ ho̍ō īkɛ̄i̍ 
le̍ ndu̍ mālɔ̄ɔ̍ o̍ yīŋ, 

53mi̍ chūā pīlɛ̍ lō ō fo̍ndāa̍ ho̍ō tūllo̍ mbo̍ māl ndu̍ pōū bɛ̄ndōo̍ o̍ lēbōl mbo̍ pīāl 
ndu̍ bōlle̍ŋ. 

54Lɔ̍ɔ̍ pa̍ mi̍ Ābīmɛ̍lɛ̍kī o̍ ma̍lnu᷄ŋ ko᷅l, mbo̍ di̍mūl wāna̍ ndɔ̍ bi̍i̍lūl ndu̍ wōlɔ̄ɔ̄lā 
ndɔ̄la̍ chɔ̄ūla̍ŋ ndo̍ āā, “So̍li̍ mu̍ɛ̍ī nūm i̍i̍ fāŋnde̍ chɔ̍ chɔ̍ ma̍ si̍o̍u̍ ya̍ dīyɔ̄ɔ̄, yɔ̄ŋi̍ 
wāŋnda̍ dīmi̍ māā wānā la̍nɔ̍ɔ̍ ndu̍ di̍ī ya̍ ni̍!” O̍ ko̍ŋ, mi̍ wāna̍ ndɔ̍ bi̍i̍lūl ndu̍ 
wōlɔ̄ɔ̄lā ndɔ̄la̍ chɔ̄ūla̍ŋ ndo̍ ō sōlī mūɛ̄ī ndūɛ̍i̍ mbo̍ dīī ndu̍. 

55Mɛ̄ɛ̍ I̍sɔ̄lūɛ̍i̍ya̍a̍ wa̍ Ābīmɛ̍lɛ̍kī kɔ̄ɔ̄lī wa̍ chē māā ō vī, ma̍ mīīŋgu᷄ŋ o̍ lā nda̍ lo̍. 

56Mɛ̄ɛ̍ nu̍a̍ā Mɛ̄lɛ̄ka̍ lōōku̍ Ābīmɛ̍lɛ̍kī nyɛ̄ pālāa̍ tūsī chōo̍ ni̍, kāni̍ fo̍ndōle̍, le̍ nyɛ̄ 
wɔ̄ɔ̍ŋ o̍ to̍sa̍ a̍ yu̍ŋgu̍ fi̍nyā ndɔ̄ wo̍, mbo̍ dīū pūa̍a̍ fi̍nyā ndɔ̄ wa̍ ŋ̄wāŋ be̍le̍-
ŋɔ̍mmɛ̍ū. 

57O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ tūsī vɛ̄lɛ̄ pūa̍a̍ Si̍ɛ̍kɛ̄m nyɛ̄ pālāa̍ chōo̍, fo̍ndōle̍ le̍ yɔ̄ŋ 
wɔ̄ɔ̍ŋ nda̍ tōsa̍ wo̍. O̍ ko̍ŋ, mi̍ sēndi̍ Cho̍tām, po᷄ Ki̍dīɔ̄ŋ ndo̍ ō mēna̍ wo̍ ō bīī 
Ābīmɛ̍lɛ̍kī nda̍ wāŋnda̍ Si̍ɛ̍kɛ̄m. 

Chɔ̄ɔ̍chia̍̍a̍ 10 

To̍lā o̍ sim̍nu᷄ŋ wa̍nā ba̍nāa̍ le̍ Is̍ɔl̄ūɛi̍y̍a̍ 
1Mɛ̄ɛ̍ Ābīmɛ̍lɛ̍kī, o̍ wa̍ māsāa̍ I̍sɔ̄lūɛ̄ī ya̍ chōo̍ wo̍ ō vī, mi̍ po̍ pi᷅lɛ̍ cha᷄ŋ le̍ I̍sɔ̄lūɛ̍i̍ya̍ 
bāŋāa̍, dīōla̍ŋ āā To̍lā. Pōo̍ ho̍ō, fi̍nyā ndɔ̍ dīōla̍ŋ āā Pu̍a̍ā. Pu̍a̍ā ko̍ŋ yɛ̄, fi̍nyā ndɔ̍ 

wa̍ Do̍dō ni̍, fūlāa̍ o̍ yu̍ŋgu̍ I̍sa̍a̍kā wo̍ chōo̍. To̍lā yɛ̍, Si̍a̍mɛ̄ɛ̄ chi̍e̍e̍ o̍ wa̍ īchāli̍ ni̍, o̍ 
lɛ̄ŋndē ŋ̄pēmbūle̍ŋ E̍fi̍lūēm. 

2To̍lā chi̍i̍ wɔ̄sīla̍ŋ bi̍dīi̍ŋ a̍ lā yāa̍ I̍sɔ̄lūɛ̍i̍ya̍ chīla̍ŋ. O̍ ko̍ŋ kɔ̍ɔ̍lī, mbo̍ wū. Ndu̍yɛ̍, 
ma̍ chɔ̄ ndu̍ Si̍a̍mɛ̄ɛ̄ chi̍e̍e̍. 

Cha̍yɛɛ̄ ̄wa̍nā ba̍nāa̍ le̍ Is̍ɔl̄ūɛī̄ 
3O̍ ko̍ŋ kɔ̍ɔ̍lī, mɛ̄ɛ̍ To̍lā o̍ wa̍ I̍sɔ̄lūɛ̍i̍ya̍ chīla̍ŋ ndo̍ ō vī, mi̍ po᷄ pi᷅lɛ̍ dīōla̍ŋ āā Cha̍yɛ̄ɛ̄, 
wānā wa̍ā o̍ būŋgɛ̄ī Ki̍li̍a̍a̍dī ve̍ ni᷄ŋ, o̍ mi̍i̍ŋgū o̍ fōōfo̍ To̍lā wo̍. Cha̍yɛ̄ɛ̄ wa̍ I̍sɔ̄lūɛ̍i̍ya̍ 
chīla̍ŋ le̍ wɔ̄sīla̍ŋ bi̍dīi̍ŋ a̍ lā tīɔ̍ɔ̍ŋ. 

4Cha̍yɛ̄ɛ̄ ko̍ŋ ndu̍ o̍o̍ ve̍lū pūa̍a̍ be̍le̍-ya̍a̍. Pūa̍a̍ ndūa̍a̍ be̍le̍-ya̍a̍ wa̍ ha̍ā, ō kɛ᷅ kɛ᷅ ndu̍ 
o̍o̍ nɔ̍ sōfɛ̍lɔ̍ɔ̍ ō pīlɛ̍ le̍ bālɔ̄ɔ̍ lēchōo̍. Ō fūla̍ o̍ ko̍ŋ kɔ̍ɔ̍lī, ō kɛ᷅ o̍ kɛ᷅ ndu̍ o̍o̍ nɔ̍ vɛ̄lɛ̄ 
chi̍o̍o̍ ō pīlɛ̍ o̍ būŋgɛ̄ī Ki̍li̍a̍a̍dī ve̍ ni᷄ŋ. Ndu̍yɛ̍, a̍ pāa̍le̍ hāūle̍ŋ nde᷅ŋ bɛ̍ɛ̍, wāŋnda̍ 
chō wɔ̄ chi̍e̍e̍ŋ ndāŋ be̍le̍-ya̍a̍ mu̍ŋ vēēlōo̍ āā chi̍e̍e̍ŋ Chɛ̍fi̍tāā wo̍ŋ. 

5O̍ ko̍ŋ kɔ̍ɔ̍lī, mi̍ Chɛ̍fi̍tāā wu᷅, ndu̍yɛ̍, ma̍ chɔ̄ ndu̍ Ka̍mɔ̄ŋ chi̍e̍e̍. 

Ā sīīŋgu̍u̍ Chɛf̍it̍āā Is̍ɔl̄ūɛi̍y̍a̍ chīla̍ŋ 
6O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ tōsā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄lte̍ wo̍. Ma̍ mūli᷄ŋ 
vɛ̍lɛ̄ Bāāl a̍ Āsīta̍tɛ̄ɛ̄ a̍ mɛ̄lɛ̄ka̍ā chēle̍ŋnda̍ sōōlūūwo̍, mɛ̄lɛ̄ka̍a̍ wāŋnda̍ Si̍i̍līāā, a̍ 
mɛ̄lɛ̄ka̍a̍ wāŋnda̍ Sa̍i̍dɔ̄ŋ, a̍ mɛ̄lɛ̄ka̍a̍ wāŋnda̍ Mo̍wa̍bī, a̍ mɛ̄lɛ̄ka̍a̍ wāŋnda̍ A̍mɔ᷅ŋ, 
a̍ mɛ̄lɛ̄ka̍a̍ wāŋnda̍ Fīli̍i̍tīāā nda̍ a̍a̍ so̍o̍lūū wa̍. O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ 
pu̍ɛ̍ɛ̍nu᷄ŋ a̍ Mɛ̄lɛ̄ka̍ Ya̍a̍wɛ̄ɛ̄. Ma̍ pɛ̄ŋgī ndu̍ sōōlūūwo̍ māā Mɛ̄lɛ̄ka̍ ndā. 

7O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ du̍a̍u̍nu᷄ŋ tu̍mbe̍ a̍ nda̍ o̍ ka̍lā ka̍lā. Mbo̍ māl nda̍ 
Fīli̍i̍tīāŋnda̍ a̍ wāŋnda̍ A̍mɔ᷅ŋ o̍ ba̍. 

8Ma̍ tūsī I̍sɔ̄lūɛ̍i̍ya̍ nyɛ̄ pālāa̍ chōo̍ ta̍u̍ ta̍u̍ wɔ̄sī kōŋ. Le̍ wɔ̄sīla̍ŋ tɔ̍ a̍ lā ŋɔ̄ma̍a̍, 
I̍sɔ̄lūɛ̍i̍ya̍ kpo̍u̍ o̍ lɛ̄ŋndē A̍mɔ᷅nde̍ŋ ni᷄ŋ, ku̍mbū pāa̍le̍ŋ lē chāŋndo̍ Chɔ̍ɔ̍dāŋ i̍kɛ̍i̍, o̍ 
būŋgɛ̄ī Ki̍li̍a̍a̍dī ve̍ ni᷄ŋ, nda̍ ki̍nɛ̍i̍ ā wa̍ Fīli̍i̍tīāŋnda̍ a̍ wāŋnda̍ A̍mɔ᷅ŋ o̍ bā bɛ̄ŋgu̍. 

9O̍ ko̍ŋ kɔ̍ɔ̍lī, mi̍ wāŋnda̍ A̍mɔ᷅ŋ ā ta᷅ŋ vɛ̄lɛ̄ Pīo̍o̍ Chɔ̍ɔ̍dāŋ le̍ sɔ̍ŋgɔ̄ɔ̍ a̍ yu̍ŋgu̍ Chu̍dā, 
a̍ yu̍ŋgu̍ Bɛ̍ŋnja̍mīŋndo̍ ndu̍yɛ̍ a̍ yu̍ŋgu̍ Ɛ̍fi̍lūēmndo̍. Mi̍ nyɛ̄ pālāa̍ kōmāl wāŋnda̍ 
I̍sɔ̄lūɛ̄ī ta̍u̍ ta̍u̍. 

10O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ko̍ŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. Ma̍ dīmī āā, 
“O̍o̍ Mɛ̄lɛ̄ka̍, ŋ̄ tōsa̍ yɔ̄ŋ wɔ̄ɔ̍ŋndo̍ a̍ nūm. Nu᷄m cho̍ Mɛ̄lɛ̄ka̍ nāa̍ ni̍. Kɛ̍ mi̍ ŋ̄ pūɛ̄ɛ̄nu᷄ŋ 
a̍ nūm, mi̍ ŋ̄ mūli᷄ŋ Bāāl sōōlūūwo̍ māā mɛ̄lɛ̄ka̍ nāā.” 

11Mi̍ Mɛ̄lɛ̄ka̍ Ya̍a̍wɛ̄ɛ̄ mu̍lī nda̍ dīōm āā, “Bōōndi̍i̍ nya̍ wa̍ o̍ nyɛ̄ pālāa̍ ni᷄ŋ 
I̍chi̍pīāŋnda̍, a̍ A̍mɔ̍lu̍a̍i̍tīi̍ya̍, a̍ A̍mɔ᷅na̍i̍tīi̍ya̍, a̍ Fīli̍i̍tīāŋnda̍ o̍ bā bɛ̄ŋgu̍ ve̍, ō cho̍ ya̍ 
le̍ so̍li̍ nya̍ nda̍ o̍ bā mi̍ chi̍i̍ndīāā nya̍ le̍? 

12O̍ ko̍ŋ kɔ̍ɔ̍lī, Sa̍i̍dɔ̄ŋnda̍ bɛ̍ɛ̍, a̍ Āma̍la̍kāi̍tīi̍ya̍, a̍ Ma̍wo̍na̍i̍tīi̍ya̍ a̍ wa̍ nya̍ nyɛ̄ pālāā 
bɛ̄ndōo̍ tūsīo̍o̍ chōo̍, mi̍ lā kōŋūl nāa̍ ya̍ chu̍a̍ le̍ nya̍ mālāa̍. Ya̍ ko̍ so̍li̍ nya̍ nda̍ o̍ 
bā ni̍ mi̍ chi̍i̍ndīāā nya̍. 

13Kɛ̍ mi̍ lā bīī mi̍ lā pūɛ̄ɛ̄nu᷄ŋ a̍ ya̍, mi̍ lā mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍a̍ nyā. Le̍la̍ŋ, I̍ cho̍ lɛ̍ nya̍ pīŋī le̍. 

14Lā kɔ̍ nāa̍ mɛ̄lɛ̄ka̍a̍ nya̍ pi̍la̍ hɛ̄li̍ wa̍ chūā mā māla̍ nya̍. Tē dɛ̍nɛ̍ pa̍lāa̍ kōma̍l nya̍ 
pɛ̍, nda̍ nya̍ nɔ̄ ni̍ mī lā nyūna̍ le̍ nya̍ mālāa̍.” 

15Kɛ̍, mi̍ wāŋnda̍ I̍sɔ̄lūɛ̄ī a̍ di̍mūl Mɛ̄lɛ̄ka̍ Ya̍a̍wɛ̄ɛ̄ āā, “Ŋ̄ sīnā māā ŋ̄ tōsa̍ yɔ̄ŋ 
wɔ̄ɔ̍ŋndo̍ a̍ nūm Mɛ̄lɛ̄ka̍. Le̍la̍ŋ, dɛ̍nɛ̍ pa̍lāā o̍ dɛ̍nɛ̍ pa̍lāā ŋ̄ yēēma̍ mā ha̍ndu̍ na̍a̍ 
chōo̍ le̍ yɔ̄ŋ nāā wɔ̍ɔ̍ŋndo̍ pɛ̍, ha̍ndu̍ na̍a̍ ndu̍ chōo̍. Kɛ̍ yāndi̍i̍, pi̍ŋi̍ yo̍ōmūlā nāāla̍ŋ 
pāa̍le̍ hāūle̍ŋ nde᷅ŋ.” 

16O̍ ko̍ŋ kɔ̍ɔ̍lī, nyɛ̄ o̍ nyɛ̄ wāŋnda̍ I̍sɔ̄lūɛ̄ī nda̍ a̍a̍ so̍o̍lūū māā mɛ̄lɛ̄ka̍ā ndā, ma̍ chīī 
a̍ mu̍ŋ kpo̍u̍. Ma̍ mīīŋgū vɛ̄lɛ̄ Mɛ̄lɛ̄ka̍ Ya̍a̍wɛ̄ɛ̄ sōōlūūwo̍ māā Mɛ̄lɛ̄ka̍ ndā. Mɛ̄ɛ̍ 
Mɛ̄lɛ̄ka̍ chē mɔ̍nɛ̍i̍ wa̍ I̍sɔ̄lūɛ̍i̍ya̍ chōo̍ ve̍, mi̍ nyīɛ̍ɛ̍ye̍ bīī ndu̍ ta̍u̍ le̍ nda̍. 

17O̍ ko̍ŋ kɔ̍ɔ̍lī, mi̍ pūa̍a̍ A̍mɔ᷅na̍i̍tīi̍ya̍ a̍ bɛ̄ɛ̄ndīa̍ŋ le̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. Ma̍ kɔ̍ ki̍o̍lū 
dɔ̍ɔ̍ŋgɔ̍ɔ̍ o̍ būŋgɛ̄ī Ki̍li̍a̍a̍dī ve̍ ni᷄ŋ. Mi̍ pūa̍a̍ I̍sɔ̄lūɛ̄ī bɛ̍ɛ̍ ma̍ chūūŋgi̍āŋ na̍a̍ pi᷅lɛ̍ ma̍ 
kɔ̍ ki̍o̍lū dɔ̍ɔ̍ŋgɔ̍ɔ̍ Mi̍si̍pā chi̍e̍e̍, o̍ būŋgɛ̄ī Ki̍li̍a̍a̍dī ve̍ ni᷄ŋ. 

18Mɛ̄ɛ̍ I̍sɔ̄lūɛ̍i̍ya̍ ā chūūŋgi̍āŋ Ki̍li̍a̍a̍dī lo̍ŋ, mi̍ wāŋ bɛ̄ndūa̍a̍ Ki̍li̍a̍a̍dī ā dīmu̍la᷅ŋ āā, 
“Wānā o̍ wāna̍ si̍m pūa̍a̍ chɔ̄ūwa̍ ha̍ā lāchī pɛ̍, le̍ kɔ̄la̍ŋ A̍mɔ᷅na̍i̍tīi̍ya̍ chīŋa̍la᷅ŋndo̍, 
wānā ko̍ŋ ndu̍ cho̍ wā wānāa̍ cho̍ Ki̍li̍a̍a̍dī wa̍ kpo̍u̍ bo᷅lle̍ŋ ni̍.” 

Chɔ̄ɔ̍chia̍̍a̍ 11 

1Po̍ Ku̍u̍ba̍nɔ̍ pi᷅lɛ̍ wa̍ fūlāa̍ o̍ būŋgɛ̄ī Ki̍li̍a̍a̍dīve̍ ni᷄ŋ dīōla̍ŋ āā Chɛ̍fi̍tāā, fi̍nyā ndɔ̍ 
dīōla̍ŋ āā Ki̍li̍a̍a̍dī. Kɛ̍ pōo̍ ho̍ō, kāla̍ ndɔ̄ wānā la̍nɔ̍ ti̍a̍māa̍ pi̍la̍ o̍ wa̍ ni̍. 

2Kɛ̍, Ki̍li̍a̍a̍dī mi̍ la̍a̍ ndɔ̄ kpe̍e̍kpe̍i̍ yo̍ ō vīlūl ndu̍ pūa̍a̍, ndu̍yɛ̍, mi̍ pūa̍a̍ ha̍ā ā hīndū, 
ma̍ sīmnu᷄ŋ la̍ka̍a̍so̍ŋ. Mɛ̄ɛ̍ nda̍ sīmnu᷄ŋ la̍ka̍a̍so̍ŋ, ma̍ tūāū Chɛ̍fi̍tāā o̍ fi̍nyā ndā lo̍ 
chi̍ɛ̍ī ni᷄ŋ. Ma̍ dīmūl ndu̍ āā, “A̍ cho̍ o̍ nyɛ̄m ke᷅ŋ fi̍nyā nāa̍ chōo̍ le̍, fo̍ndōle̍, nūm 
wānā la̍nɔ̍ che᷅le̍ŋ pɔ̍ ve̍lū nu̍m ni̍.” 

3O̍ ko̍ŋ, mi̍ Chɛ̍fi̍tāā nya̍a̍nu᷄ŋ pu̍a̍a̍ fi̍nyā ndɔ̄ ve̍lū a̍ la̍nɔ̍ kpe̍e̍kpe̍i̍yo̍ wa̍ mbo̍ 
kūānu᷅ŋ o̍ lɛ̄ŋndē To̍bīle̍ŋ ni᷄ŋ mbo̍ kɔ̍ cha᷅l lo̍ŋ. Mɛ̄ɛ̍ o̍ ku̍ɛ̄ lo̍ŋ, mi̍ pūa̍a̍ kɔ̄l vēsɛ̍i̍ya̍a̍ 
bɛ̍ndūa̍a̍ bu̍u̍la̍ŋ le̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ tōsā le̍ wa̍ ā tūāl ndu̍ kɔ̄ɔ̄lī mā bālū nda̍ nda̍ā, 
mā kēī nyɛ᷅m pi̍la̍ŋ pōōndīa̍a̍. 

4Mɛ̄ɛ̍ A̍mɔ᷅na̍i̍tīi̍ya̍ ā bɛ̄ɛ̄ndi̍āŋ le̍ kɔ̄la̍ŋ I̍sɔ̄lūɛ̍i̍ya̍ dēlɔ̄ɔ̍ chōo̍ a̍ sɔ̍ŋgɔ̄ɔ̍, 

5mi̍ wāŋ bɛ̄ndūa̍a̍ Ki̍li̍a̍a̍dī a̍ ma̍lnu᷄ŋ ma̍ kūā Chɛ̍fi̍tāā kɔ̄ɔ̄lī o̍ lɛ̄ŋndē To̍bīle̍ŋ ni᷄ŋ. 

6Ma̍ kɔ̍ di̍mūl Chɛ̍fi̍tāā āā, “Hu̍ŋ mā hu̍ŋ si̍m pūa̍a̍ chɔ̄ūwa̍ lāchī mī ŋ̄ sɔ̄ŋga̍ a̍ 
A̍mɔ᷅na̍i̍tīi̍ya̍.” 

7Kɛ̍ mi̍ Chɛ̍fi̍tāā di̍mūl nda̍ āā, “Lā tu᷄l la̍ lēyɛ̄ mi̍ lā sōlī ya̍ o̍ fi̍nyā nūu̍ lo̍ chi̍ɛ̍ī ni̍ŋ 
po̍. Tē nyɛ̄ pālāa̍ ō kōma̍l nya̍ ni᷅ŋ hāū pɛ̍, lā hīŋ ya̍ kɔ̄ɔ̄lī?” 

8Mi̍ wāŋ bɛ̄ndūa̍a̍ Ki̍li̍a̍a̍dī a̍ di̍mūl ndu̍ āā, “Le̍nde̍ i̍ yɔ̍nu̍ŋ ni̍, kɛ̍ ŋ̄ yēēma̍ nu̍m mā 
hīŋ. Ŋ̄ kɔ̄ŋnu᷅ŋ ma̍ kɔ̍ ma̍lā na̍a̍ sɔ̍ŋgɔ̄ɔ̍ a̍ A̍mɔ᷅na̍i̍tīi̍ya̍. O̍ ko̍ŋ, mī ŋ̄ sīīŋgu̍u̍ nu̍m 
wānā ba̍nāa̍ le̍ būŋgɛ̄ī Ki̍li̍a̍a̍dīve̍ kpo̍u̍.” 

9Mi̍ Chɛ̍fi̍tāā lo᷅ o̍ ko̍ŋ mbo̍ nyūnā nda̍ āā, “Tē ŋ̄ kūɛ̄ na̍a̍ nya̍ā pɛ̍, ndu̍yɛ̍ mī Mɛ̄lɛ̄ka̍ 
Ya̍a̍wɛ̄ɛ̄ o̍ ke̍ ya̍ kpāāyāa̍ mī ye᷅m A̍mɔ᷅na̍i̍tīi̍ya̍, lā chɛ᷅l la̍ ni̍ŋ mī wa̍ nya̍ kpo̍u̍ 
chi᷅la̍ŋ?” 

10Mi̍ wāŋ bɛ̄ndūa̍a̍ Ki̍li̍a̍a̍dī a̍ mu̍lī āā, “E̍ī, ŋ̄ chɛ᷄l. Ndu̍yɛ̍, Mɛ̄lɛ̄ka̍ cho̍ se̍ī nāa̍ ni̍.” 

11O̍ ko̍ŋ, mi̍ Chɛ̍fi̍tāā chɛ᷅l ma̍ kūā nda̍ wāŋ bɛ̄ndūa̍a̍ Ki̍li̍a̍a̍dī. Ndu̍yɛ̍, ma̍ kɔ̍ kɛ̍sī 
ndu̍ būŋgɛ̄ī Ki̍li̍a̍a̍dī ve̍ kpo̍u̍ bo᷅lle̍ŋ. O̍ ko̍ŋ kɔ̍ɔ̍lī, ma̍ kɛ̄sī ndu̍ vɛ̄lɛ̄ pūa̍a̍ chɔ̄ūwa̍ 
kpo̍u̍ bo᷅lle̍ŋ. Ndu̍yɛ̍, nyɛ̄ o̍ nyɛ̄ nda̍ sūūki̍āŋ nda̍ wāŋ bɛ̄ndūa̍a̍, mbo̍ kɔ̍ mi̍ŋgī ndu̍ 
sōndō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l Mi̍si̍pā chi̍e̍e̍. 

12O̍ ko̍ŋ kɔ̍ɔ̍lī, mi̍ Chɛ̍fi̍tāā o̍ so̍lī ki̍i̍la̍a̍ mbo̍ vīām nda̍ nāa̍ māsa̍ A̍mɔ᷅na̍i̍tīi̍ya̍ chūā 
a̍ yōōŋgōo̍. Mbo̍ nyūnā ndu̍ āā, “Su̍ɛ̍i̍ yɛ̄ɛ̍nɛ̍ cho̍ yɛ̄ na̍a̍ tɛ̄ɛ̄ŋ na̍a̍ nya̍ā ma̍ chīŋa̍la᷅ŋ 
lɛ᷅ŋndē nāāle̍ŋ a̍ sɔ̍ŋgɔ̄ɔ̍?” 

13Mɛ̄ɛ̍ Ki̍i̍la̍a̍ Chɛ̍fi̍tāā o̍ ve᷅m nda̍ ā kɔ̍ di̍mūl māsa̍ A̍mɔ᷅na̍i̍tīi̍ya̍ yōōŋgōo̍ ho̍ō, mbo̍ 
mūlūl nda̍ āā, “Bōōndi̍i̍ I̍sɔ̄lūɛ̍i̍ya̍ ā fūla̍ o̍ lɛ̄ŋndē I̍chi̍pīle̍ŋ ni᷄ŋ ma̍ hūŋ nde̍, ma̍ 
chūā lɛ̄ŋndē nīle̍ŋ chɔ̍ŋ A̍nɔ̄ŋ o̍ pēēlo̍ mbo̍ kūā a̍ Pīo̍o̍ Cha̍bɔ̍kī bā lūāŋndo̍, mbo̍ 
tūāl a̍ Chɔ̍ɔ̍dāŋ o̍ pēēlo̍ di̍. Le̍la̍ŋ, tē lā yēēma̍ sɔ̍ŋgɔ̄ o̍ sɔ̍ŋgɔ̄ le̍, mɛ̄ɛ̍ lā mīŋgi̍ lɛ᷅ŋndē 
nīle̍ŋ yɛ̍lɛ̍ŋ.” 

14Mɛ̄ɛ̍ nda̍ kɔ̍ di̍mūl Chɛ̍fi̍tāā yōōŋgōo̍ ho̍ō, mbo̍ mīŋgūl māsa̍ A̍mɔ᷅na̍i̍tīi̍ya̍ 
dīōmnde̍ŋ a̍ ki̍i̍la̍a̍ hi᷅ŋ a̍ yōōŋgōo̍ wa̍. 

15Mbo̍ dīmūl māsa̍ A̍mɔ᷅na̍i̍tīi̍ya̍ āā, “Ī cho̍ to᷅nya̍ le̍. I̍sɔ̄lūɛ̍i̍ya̍ ā chūa̍ lēlɛ̄ŋ o̍ lēlɛ̄ŋ 
Mo̍wa̍bī, kɛ̄lɛ̄ŋgāā wāŋnda̍ A̍mɔ᷅ŋ o̍ bā le̍. 

16Nyɛ̄ yɔ̍nu̍ŋ ndo̍ ndu̍ cho̍ ho̍ō ni̍. Mɛ̄ɛ̍ wāŋnda̍ I̍sɔ̄lūɛ̄ī a̍ fu̍la̍ o̍ lɛ̄ŋndē I̍chi̍pīle̍ŋ 
ni᷄ŋ, ma̍ kēēkū o̍ lɛ̄ŋndē po̍lte̍ŋ, ma̍ tāŋ pēē bɛ̍ndū sīāŋā mɛ̄ŋmā īhɛ᷄llo̍ ma̍ fūūlūū 
Ka̍dɛ̍sī. 

17Mɛ̄ɛ̍ nda̍ fūūlu̍u̍ Ka̍dɛ̍sī, nda̍ a̍a̍ ye̍e̍ma̍ mi̍ nda̍ a̍a̍ ke̍e̍ku̍ a̍ lɛ̄ŋndē I̍dɔ̄mnde̍ŋ. O̍ 
ko̍ŋ, ma̍ vīām ki̍i̍la̍a̍ nāa̍ māsāa̍ I̍dɔ̄m chu̍a̍, ma̍ nyūnā ndu̍ le̍ mbō chɛ᷄l nda̍ mā 
kēēku̍ o̍ lɛ̄ŋndē ndɔ̄le̍ŋ ni᷄ŋ. Kɛ̍ mi̍ māsāa̍ I̍dɔ̄m o̍ kɛ̍ɛ̄. Mɛ̄ɛ̍ o̍ kɛ̍ɛ̍, ma̍ nyūnā vɛ̄lɛ̄ 
māsāa̍ Mo̍wa̍bī le̍ mbō chɛ᷄l nda̍ mā kēēku̍ o̍ lɛ̄ŋndē ndɔ̄le̍ŋ ni᷄ŋ, kɛ̍ ndu̍ bɛ̍ɛ̍ mbo̍ 
kɛ̄ɛ̄. Mɛ̄ɛ̍ nda̍ kɛ̄ɛ̍, mi̍ I̍sɔ̄lūɛ̍i̍ya̍ ā chāl Ka̍dɛ̍sī le̍ te̍le̍ŋ ti̍ŋ. 

18Mɛ̄ɛ̍ te̍le̍ŋ ti̍ŋ ō hīo̍u̍, ma̍ hīāū lāchī a̍ kɔ̄la̍ŋ, ma̍ kēēkū a̍ lɛ̄ŋndē po̍lte̍ŋ, ma̍ 
hōlnu᷄ŋ lɛ̍ŋndē I̍dɔ̄mnde̍ŋ a̍ lɛ̄ŋndē Mo̍wa̍bī le̍ŋ chɛ̍chɛ̍, ma̍ hu᷄ŋ fu̍lā o̍ lɛ̄ŋndē 
Mo̍wa̍bī le̍ŋ bā pāa̍le̍ŋ lē chāŋndo̍, o̍ Pīo̍o̍ A̍nɔ̄ŋ kɔ̄ŋgɔ̍ɔ̍ pīlɔ̍ɔ̍. O̍ ko̍ŋ, ma̍ kīālū 
dɔ̍ɔ̍ŋgɔ̍ɔ̍ o̍ Pīo̍o̍ A̍nɔ̄ŋ kɔ̍ŋgɔ̍ lo̍ŋ, ma̍ chāl lo̍ŋ. Kɛ̍ ā te᷄ŋ pi̍o̍o̍ A̍nɔ̄ŋ te̍, fo̍ndōle̍, pēē 
ko̍ŋ, ndu̍ wa̍ pɛ̄ŋgu̍la̍ŋ a̍ lɛ̄ŋndē Mo̍wa̍bīle̍ŋ ni̍. 

19“O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā sōlī ki̍i̍la̍a̍, ma̍ vīām nda̍ nāa̍ Māsāa̍ Si̍hɔ̄ŋ chu̍a̍, o̍ wa̍ 
māsāa̍ le̍ A̍mɔ̍lu̍a̍i̍tīi̍ya̍ wo̍. Ndu̍yɛ̍ Hɛ̍si̍bɔ̄ŋ chi̍e̍e̍ māsāa̍ Si̍hɔ̄ŋ o̍ wa̍ īchāli̍ ni̍. Mi̍ 
I̍sɔ̄lūɛ̍i̍ya̍ ā nyūna̍ ndu̍ le̍ mbō chɛ᷄l nda̍ mā kēēku̍ o̍ lɛ̄ŋndē ndɔ̄le̍ŋ ni᷄ŋ. 

20Kɛ̍ mi̍ Māsāa̍ Si̍hɔ̄ŋ o̍ kɛ̍ɛ̄, fo̍ndōle̍, ndu̍ o̍o̍ la̍a̍la̍ŋ a̍ I̍sɔ̄lūɛ̍i̍ya̍ le̍. O̍ ko̍ŋ, mbo̍ 
chūūŋgīāā pūa̍a̍ ndūa̍a̍ chɔ̄ūwa̍ kpo̍u̍, ma̍ kɔ̍ ki̍o̍lū dɔ̍ɔ̍ŋgɔ̍ɔ̍ Cha̍ha̍sī chi̍e̍e̍ ma̍ kɔ̍ 
chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍. 

21Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō kē I̍sɔ̄lūɛ̍i̍ya̍ kpāāyāa̍, ma̍ yām Māsāa̍ 
Si̍hɔ̄ŋ nda̍ pūa̍a̍ ndūa̍a̍ chɔ̄ūwa̍. O̍ ko̍ŋ A̍mɔ̍lu̍a̍i̍tīi̍ya̍a̍ wa̍ o̍ lɛ̄ŋndē lēŋ ni᷄ŋ nda̍, mi̍ 
I̍sɔ̄lūɛ̍i̍ya̍ ā bīī būŋgɛ̄ī nda̍ wa̍ īchāli̍ le̍ni̍ŋ nde̍ kpo̍u̍. 

22Būŋgɛ̄ī A̍mɔ̍lu̍a̍i̍tīi̍ya̍ kpo̍u̍, chɔ̍ŋ o̍ pi̍o̍o̍ A̍nɔ̄ŋ bā tōūwo̍, mbo̍ kūā a̍ Pīo̍o̍ Cha̍bɔ̍kī 
bā lūāŋndo̍, a̍ chɔ̍ŋ vɛ̍lɛ̄ o̍ lɛ̄ŋndē po̍lte̍ŋ bā pāa̍le̍ŋ lē chāŋndo̍, mbo̍ kūā a̍ Pīo̍o̍ 
Chɔ̍ɔ̍dāŋ bā pāa̍le̍ŋ lē dēllo̍, būŋgɛ̄ī kēŋ kpo̍u̍ mi̍ ī wā I̍sɔ̄lūɛ̍i̍ya̍ o̍ bā bɛ̄ŋgu̍. 

23Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ndu̍ pi̍la̍ kpe̍e̍kpe̍i̍ to̍ū A̍mɔ̍lu̍a̍i̍tīi̍ya̍ ha̍ā 
wānāā ndūa̍a̍ I̍sɔ̄lūɛ̍i̍ lāchī ni̍, mbo̍ kē nda̍ lɛ̄ŋnde̍ŋ nde᷅ŋ. Le̍la̍ŋ a̍ nɔ̍ di̍ o̍ di̍, mā 
chu̍a̍ lɛ̄ŋndē lēŋ te̍. 

24Nyɛ̄ o̍ nyɛ̄ nya̍ sɔ̄la̍ mɛ̄lɛ̄ka̍ nyāa̍ Chɛ̍mɔ̍sī o̍ bā pɛ̍, mɛ̄ɛ̍ nya̍ nɔ̍ ko̍ŋ ni̍. Na̍a̍ bɛ̍ɛ̍ 
nyɛ̄ o̍ nyɛ̄ na̍a̍ ŋ̄ sɔ̄la̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ o̍ bā pɛ̍, mɛ̄ɛ̍ o̍ na̍a̍ cho̍ ko̍ŋ ni̍. 

25Tē ō wa̍ le̍ la̍ŋ pɛ̍, mɛ̄ɛ̍ Be̍la̍kī, po̍ Si̍pɔ̄ɔ̄ wo̍, o̍ wa̍ māsāa̍ le̍ Mo̍wa̍bī wo̍ mɛ̄ɛ̍ ndu̍ 
o̍o̍ chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍ le̍ lɛ̄ŋnde̍ŋ nde᷅ŋ. Kɛ̍ pāa̍le̍ pi᷅lɛ̍ bɛ̍ɛ̍, kɔ̄l kōŋ ō de᷄l 
ndu̍ le̍. Ā nɔ̄ o̍ kɔ̄l ma̍a̍ a̍ bɛ̍nda̍ ma̍ hīāū Ba̍lu̍a̍kī? 

26Le̍ wɔ̄sīla̍ŋ kɛ̄mɔ̄ɔ̍ lēyāa̍, chi̍o̍o̍ŋ mu᷅ŋ ki̍nɛ̍i̍, Hɛ̍si̍bɔ̄ŋ ni̍, a̍ A̍lo̍yā, o̍ ko̍ŋ kɔ̍ɔ̍lī, a̍ 
chi̍e̍e̍ pɔ̍mbɔ᷄ŋ ba̍lu̍ mu̍ŋ ndo̍ŋ, ndu̍yɛ̍ a̍ chi̍e̍e̍ŋ bɛ̍ndu᷄ŋ ho̍lnu̍ŋ pi̍o̍o̍ A̍nɔ̄ŋ ndo̍ŋ 
kpo̍u̍, I̍sɔ̄lūɛ̍i̍ya̍ o̍ bā bɛ̄ŋgu̍ ŋ̄ cho̍ ni̍. Vɛ᷅ o̍ wɔ̄sīla̍ŋ nda᷅ŋ bɛ̄ŋgu̍ kpo̍u̍, a̍ nɔ̍la̍ mā 
po̍o̍ndi̍a̍a̍ chi̍o̍o̍ŋ mu᷅ŋ te̍? 

27Le̍la̍ŋ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ a̍ nūm te̍. Nu᷄m wɔ̍u̍ a̍ ya̍ ni̍. A̍ nɔ̍ di̍ o̍ di̍ mā hu̍ŋ 
chi᷅ŋa̍la᷅ŋ ya̍ a̍ sɔ̍ŋgɔ̄ɔ̍ le̍. Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄, o̍ cho̍ yāma̍nɔ̄ bɛ̄ndōo̍ kpo̍u̍ 
wo̍, ndu̍ cho̍ yāmɛ̍i̍ he̍ī kīōlɔ̄ɔ̄ na̍a̍ I̍sɔ̄lūɛ̍i̍ya̍ tɛ̄ɛ̄ŋ a̍ nya̍ wāŋnda̍ A̍mɔ᷅ŋ ni̍.” 

28Kɛ̍ Māsāa̍ A̍mɔ᷅ŋ o̍ ye̍ŋ Chɛ̍fi̍tāā lānī le̍. 

29O̍ ko̍ŋ kɔ̍ɔ̍lī, mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl Chɛ̍fi̍tāā kɔ̄ɔ̄lī. Mi̍ Chɛ̍fi̍tāā ke̍e̍kū 
o̍ būŋgɛ̄ī Ki̍li̍a̍a̍dī ve̍ ni᷄ŋ, mbo̍ kūā a̍ būŋgɛ̄i̍ Mānāa̍sē ve̍, mbo̍ mīīŋgū Mi̍si̍pā chi̍e̍e̍ 
o̍ būŋgɛ̄ī Ki̍li̍a̍a̍dī ve̍ ni᷄ŋ. O̍ ko̍ŋ kɔ̍ɔ̍lī, mbo̍ chūā pūa̍a̍ chɔ̄ūwa̍ I̍sɔ̄lūɛ̄ī, mā kūā le̍ 
A̍mɔ᷅na̍i̍tīi̍ya̍ chīŋa̍la᷅ŋndo̍ a̍ sɔ̍ŋgɔ̄ɔ̍. 

30Lɔ̍ɔ̍pa̍ ma̍ māl le̍ kɔ̄la̍ŋ, mi̍ Chɛ̍fi̍tāā o̍ chu̍ēl Mɛ̄lɛ̄ka̍ Ya̍a̍wɛ̄ɛ̄ būŋgɛ̄i̍. Mbō dīmūl 
ndu̍ āā, “Mɛ̄lɛ̄ka̍, tē ā ke̍ ya̍ kpāāyāa̍ pɛ̍ mī kɔ̍ yo᷅m A̍mɔ᷅na̍i̍tīi̍ya̍, 

31mī ŋ̄ mi̍i̍ŋgu̍ na̍nu᷄ŋ kɛ̍ndīa̍a̍, wāna̍ tāse̍ cho̍ fūlā o̍ ya̍lo̍ chi̍ɛ̍ī ni̍ŋ le̍ ya̍ hūnɔ̄ɔ̍ 
dēmūllo̍ wo̍, I̍ cho̍ wānā ko̍ŋ sa̍lā lūāmāa̍ sōlī o̍ nūmndo̍.” 

32O̍ ko̍ŋ kɔ̍ɔ̍lī, mi̍ Chɛ̍fi̍tāā nda̍ pūa̍a̍ ndūa̍a̍ chɔ̄ūwa̍, ā tāŋ pīo̍o̍, ma̍ kɔ̍ chi᷅ŋa̍la᷅ŋ 
A̍mɔ᷅na̍i̍tīi̍ya̍ a̍ sɔ̍ŋgɔ̄ɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ nda̍ kpāāyāa̍, ma̍ yām 
A̍mɔ᷅na̍i̍tīi̍ya̍. 

33Chi̍e̍e̍ŋ ndāŋ bɛ̍ndu᷄ŋ wa̍ chɔ̍ŋ A̍lo̍yā chi̍e̍e̍ mbo̍ fūūlūū o̍ būŋgɛ̄ī Mi̍ni̍tīve̍ ni᷄ŋ 
ndo̍ŋ kpo̍u̍ mi̍ I̍sɔ̄lūɛ̍i̍ya̍ tɛ̄ɛ̄mbūū mu̍ŋ. Chi̍e̍e̍ŋ bɛ̍ndo̍ŋ ŋ̄ wa̍ kpo̍u̍ kpo̍u̍ bi̍di̍i̍ŋ o̍ 
būŋgɛ̄ī kēŋ ni᷄ŋ. O̍ ko̍ŋ kɔ̍ɔ̍lī, chi̍e̍e̍ŋ ndāŋ bɛ̍ndo̍ŋ ŋ̄ pīlɔ̍ŋ, chɔ̍ŋ le̍nde̍, mbo̍ fūūlūū 
a̍ E̍bɛ̄ɛ̄l Ki̍lu̍a̍mīm chi̍e̍e̍ di̍, ma̍ tɛ̄ɛ̄mbūū mu̍ŋ kpo̍u̍. Ndu̍yɛ̍ ma̍ dīū A̍mɔ᷅na̍i̍tīi̍ya̍ 
dīūwo̍ pīla̍. O̍ ko̍ŋ, mi̍ I̍sɔ̄lūɛ̍i̍ya̍ yām A̍mɔ᷅na̍i̍tīi̍ya̍. 

A̍ pīɔm̍ chu̍a̍ Chɛf̍it̍āā wo̍ o̍kɔɔ̄ ̄
34Mɛ̄ɛ̍ Chɛ̍fi̍tāā o̍ kɔ̍ chi̍ī ya̍a̍mɔ̍ɔ̍wa̍a̍ ndāa̍ yɔ̄mɔ̄ɔ̍, mbo̍ mīīŋgū Mi̍si̍pā chi̍e̍e̍. Mɛ̄ɛ̍ 
o̍ fu̍u̍lu̍u̍ Mi̍si̍pā, wāna̍ tāse̍ fu̍la̍ o̍ ndu̍ lo̍ chi̍ɛ̍ī ni̍ŋ mbo̍ hūŋ ndu̍ dēmūllo̍ wo̍ wa̍ 
chūā ndɔ̄ɔ̍ ni̍. Ō wa̍ hūnɔ̄ɔ̍ a̍ nyɛ̄ chāā ta̍mbɔ̍lūīmndo̍ lɔ̄ɔ̍ mbō yā, le̍ yōmɔ̄ɔ̄ fi̍nyā 
ndɔ̄ o̍ ye᷅m ndo̍. Ndu̍yɛ̍, chūāāmbɔ̄ɔ̍ ho̍ō, ndu̍ pīlɛ̍ kpe̍ Chɛ̍fi̍tāā ndu̍ o̍o̍ ve̍lū ni̍, ndu̍ 
o̍o̍ nɔ̍ chu̍ā o̍ chūā chēle̍ŋ te̍. 

35Mɛ̄ɛ̍ Chɛ̍fi̍tāā o̍ che᷅ chūā ndɔ̄ɔ̍ hūnɔ̄ɔ̍, mbo̍ sāānu᷄ŋ do᷅māa̍ lēkɔ̄ɔ̍ mbo̍ sɛ̄ɛ̄sā. Mbo̍ 
māl yi̍o̍o̍ chōo̍ cho̍o̍ kpe̍le̍ŋ āā, “Kpo̍u̍ chūā nūu̍, ā dīī ya̍ fɔ̍! A̍ tu̍si̍ ya̍ kpūndɔ̍ɔ̍ chōo̍ 
fɔ̍! Nu᷄m hi᷅ŋ ya̍ dēmūllo̍ ni̍? I̍ chu̍a̍ būŋgɛ̄i̍ ī kālā ka̍lā o̍ Mɛ̄lɛ̄ka̍ Ya̍a̍wɛ̄ɛ̄ lo̍. Ndu̍yɛ̍ 
I̍ nɔ̍lā mī tɛ̍ɛ̍mbu̍u̍ būŋgɛ̄ī kēŋ te̍!” 

36Mi̍ chūā ndɔ̄ɔ̍ dīmūl ndu̍ āā, “Kɛ̄kɛ̍, a̍ chi̍i̍ ni᷅ŋ Mɛ̄lɛ̄ka̍ Ya̍a̍wɛ̄ɛ̄ būŋgɛ̄i̍ chūēl. Le̍la̍ŋ 
mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ nya̍ kpāāyāa̍, mi̍ lā mīŋgūl ya̍a̍mɔ̍ɔ̍wa̍a̍ nyāa̍ māa̍, nda̍ 
yɔ̍nūŋ māā A̍mɔ᷅na̍i̍tīi̍ya̍ ni̍ mi̍ lā yām nda̍ yɛ̍, mɛ̄ɛ̍ to̍sa̍ nyɛ᷅ ŋ̄ chūe̍l Mɛ̄lɛ̄ka̍ būŋgɛ̄i̍ 
māā ā chō tōsā a̍ ya̍ wo̍. 

37Kɛ̍ nyɔ̄ɔ̍ ndu̍ pīlɛ̍ kpe̍ ya̍ I̍ ye̍e̍ma̍ ni̍ mā to̍sa̍l la̍. Ma̍l la̍ mī ba̍lu̍ o̍ pēmbo᷄ŋ chōo̍ 
a̍ cha᷄ŋndo̍, na̍a̍ chāāŋāā nīa̍a̍ le̍ pāŋgo̍ŋ ŋ̄ mūu̍ŋ, fo̍ndōle̍, le̍ mɛ̄ɛ̍ ya̍ I̍ cho̍ wūo̍o̍ 
yūfu̍a̍a̍nɔ̍ yɛ̍.” 

38O̍ ko̍ŋ, mi̍ fi̍nyā ndɔ̄ chɛ᷅l ndu̍ le̍ mbō bālu̍ a̍ cha᷄ŋndo̍ le̍ pāŋgo̍ŋ ŋ̄ mūu̍ŋ. O̍ ko̍ŋ 
kɔ̍ɔ̍lī, ndu̍ ni̍, chāāŋāā ndūa̍a̍ ni̍, ma̍ kɔ̍ ba̍lū o̍ pēmbo᷄ŋ chōo̍ a̍ cha᷄ŋndo̍ le̍ pāŋgo̍ŋ 
ŋ̄ mūu̍ŋ, kāni̍ fo̍ndōle̍, le̍ mɛ̄ɛ̍ o̍ wa̍ wūo̍o̍ yūfu̍a̍a̍nɔ̍, ō vīlu̍ chu̍ā o̍ chūā mbō mɛ̄i̍ 
le̍ yɛ̍. 

39Mɛ̄ɛ̍ pāŋgu̍ŋ mūu̍ŋ ndo̍ŋ ŋ̄ chūu̍, mbo̍ mīīŋgū fi̍nyā ndɔ̍ o̍ ībūŋ. O̍ ko̍ŋ, mi̍ fi̍nyā 
ndɔ̄ to̍sā a̍ ndu̍ mɛ̄ɛ̍ o̍ chu̍e̍l Mɛ̄lɛ̄ka̍ Ya̍a̍wɛ̄ɛ̍ būŋgɛ̄i̍ yɛ̍. Mi̍ chūāāmbɔ̄ɔ̍ wū 
yūfu̍a̍a̍nɔ̍. Mɛ̄ɛ̍ mi̍ cha᷄ŋ chūa̍ Chɛ̍fi̍tāā wo̍ ho̍ō ō sīmnu᷄ŋ māā ka̍ā le̍ I̍sɔ̄lūɛ̍i̍ya̍. 

40Īwɔ̄sī o̍ īwɔ̄sī mɛ̄ɛ̍ mī chūāāmbūāā lāāndūa̍a̍ ā kūɛ̄ īnɛ̍ le̍ pālɛ̍i̍ ī hīɔ̍ɔ̍lu̍ mā chāŋ, 
le̍ lōōnɔ᷄ŋndo̍ a̍ chu̍a̍ Chɛ̍fi̍tāā wo̍, wānā wa̍ā Ki̍li̍a̍a̍dī. 

Chɔ̄ɔ̍chia̍̍a̍ 12 

Chɛf̍it̍āā sɔŋ̍ga̍ nda̍ wāŋnda̍ E̍fil̍ūēm 

1O̍ ko̍ŋ kɔ̍ɔ̍lī, mi̍ wāŋnda̍ E̍fi̍lūēm a̍ bɛ̍ɛ̍ndīa̍ŋ le̍ sɔ̍ŋgɔ̄ɔ̍ a̍ Chɛ̍fi̍tāā. Ma̍ vēēlū pūa̍a̍ 
ndāa̍ chɔ̄ūwa̍ kpo̍u̍, ma̍ tāŋ Chɔ̍ɔ̍dāŋ nda̍ŋ ma̍ kūā Sa̍fɔ̄ŋ chi̍e̍e̍ le̍ Chɛ̍fi̍tāā 
chīŋa̍la᷅ŋndo̍ a̍ sɔ̍ŋgɔ̄ɔ̍. Ma̍ lō o̍ ko̍ŋ ma̍ nyūnā chɛ̍fi̍tāā āā, “Vɛ᷅ ma̍ wā kɔ̄la̍ŋ sɔ̍ŋgɔ̄ɔ̍ 
a̍ A̍mɔ᷅na̍i̍tīi̍ya̍ a̍ ve̍e̍lu̍ na̍a̍ mī ŋ̄ kūɛ̄nūŋ na̍na̍a̍ nya̍ā le̍? Le̍ nyɛ̄ ŋ̄ tōsa̍ ko̍ŋ ndo̍, ŋ̄ 
chō nu̍m chīɛ̄īyo̍ mālɔ̄ɔ̄ chōo̍ o̍ yīŋ mā ŋūɛ̄.” 

2Mi̍ Chɛ̍fi̍tāā o̍ di̍mūl nda̍ āā, “Ya̍ ni̍, wānāā nīa̍a̍ ni̍, A̍mɔ᷅na̍i̍tīi̍ya̍ ā wa̍ na̍a̍ kīndɔ̄ɔ̍ 
kpe̍e̍kpe̍i̍. Mi̍ lo᷅ o̍ ko̍ŋ, mi̍ ve̍e̍lū nya̍ le̍ mī lā hu᷄ŋ ma̍lā na̍a̍ sɔ̍ŋgɔ̄ɔ̍ a̍ nda̍. Kɛ̍ lā chɛ᷄l 
le̍ mī lā māla̍ na̍a̍ sɔ̍ŋgɔ̄ɔ̍ a̍ nda̍ le̍. 

3Mɛ̄ɛ̍ ya̍ I̍ che᷅ māā lā cho̍ na̍a̍ mālā le̍, mi̍ pīsī yōōmū nūu̍ chi̍, mi̍ ta᷅ŋ mi̍ kɔ̍ chi᷅ŋa̍la᷅ŋ 
A̍mɔ᷅na̍i̍tīi̍ya̍ a̍ sɔ̍ŋgɔ̄ɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ si᷅m ya̍ kɔ̄ɔ̄lī, mi̍ nɔ̍lā mi̍ ya᷅m 
nda̍. I̍ chi̍ sa̍bū o̍ sābū nya̍ hūŋ vɛ̍lɛ̄ ya̍ chīŋa̍la᷅ŋndo̍ pāa̍le̍ hāūle̍ŋ nde᷅ŋ te̍.” 

4Mi̍ wāŋ bɛ̄ndūa̍a̍ E̍fi̍lūēm a̍ mu̍lī ndu̍ dīōm āā, “Nya̍ wāŋnda̍ Ki̍li̍a̍a̍dī, wānāa̍ cho̍ 
ā tūāūwāā o̍ būŋgɛ̄i̍ E̍fi̍lūēmnde̍ ni᷄ŋ a̍ būŋgɛ̄i̍ Mānāa̍sē ve̍ ni᷄ŋ nda̍ nya̍ chō ni̍.” O̍ 
ko̍ŋ, mi̍ Chɛ̍fi̍tāā o̍ ve̍e̍lū pūa̍a̍ Ki̍li̍a̍a̍dī kpo̍u̍ nāa̍ pi᷅lɛ̍, ma̍ chīŋa̍la᷅ŋ wa᷅ŋnda̍ 
E̍fi̍lūēm a̍ sɔ̍ŋgɔ̄ɔ̍. Ndu̍yɛ̍ ma̍ yām wāŋnda̍ E̍fi̍lūēm. 

5O̍ ko̍ŋ kɔ̍ɔ̍lī, mi̍ pūa̍a̍ Ki̍li̍a̍a̍dī a̍ kɔ̍ bi̍ī fo̍ndāŋndā tāŋāāla̍ŋ Chɔ̍ɔ̍dāŋ o̍ pēēlo̍, nāa̍ 
wāŋnda̍ E̍fi̍lūēm a̍ ke̍i̍ ma̍ tāŋ nda̍. O̍ ko̍ŋ, tē pūa̍a̍ chɔ̄ūwa̍ E̍fi̍lūēm, a̍ lo̍ yōōmū wa̍ 
ā wa̍ kīndī kīndīo̍o̍ pɛ̍ le̍ mā tāŋnu̍ŋ o̍ lɛ̄ŋndē ndāle̍ŋ ni᷄ŋ, mā fūūlu̍u̍ o̍ nāa̍ ta̍ŋāa̍, 
pūa̍a̍ Ki̍li̍a̍a̍dī a̍ nyu̍na̍ nda̍ āā, “O̍ yu̍ŋgu̍ E̍fi̍lūēmndo̍ chōo̍ nya̍ fūla̍ ni̍?” Tē ā dīmi̍ 
pɛ̍ āā, “Ɛ̄ ɛ̍, ŋ̄ fūla̍ o̍ yu̍ŋgu̍ E̍fi̍lūēm cho̍o̍ le̍.” 

6Pūa̍a̍ Ki̍li̍a̍a̍dī a̍ di̍mu̍l nda̍ āā, “Mɛ̄ɛ̍ lā dīmī wɔ̍ āā, ‘Sībōlɛ̍tī?’ ” Ndu̍yɛ̍ wānāa̍ fu̍la̍ 
o̍ yu̍ŋgu̍ E̍fi̍lūēmndo̍ chōo̍ wa̍ ki̍nɛ̍i̍, nda̍ a̍a̍ chi̍e̍ē di̍ōm kōŋ vēēlōo̍ le̍. Nu̍a̍ā nda̍ 
a̍a̍ di̍mī ni̍ āā, “Sībōlɛ̍tī.” O̍ ko̍ŋ, tē pūa̍a̍ Ki̍li̍a̍a̍dī a̍ di̍mu̍l nda̍ le̍ dīōm kōŋ vēēlōo̍ 
pɛ̍ mā būmba̍, pūa̍a̍ Ki̍li̍a̍a̍dī a̍ bi̍ī nda̍ ā dīu̍ nda̍ o̍ fo̍ndāŋ tɛ̄ɛ̄ŋgāa̍ lo̍ŋ. Ndu̍yɛ̍ ma̍ 
dīū pūa̍a̍ E̍fi̍lūēm dīūwo̍ pīla̍ o̍ te̍le̍ŋ ko̍ŋ bɛ̄ŋgu̍. Ā nda̍ dīu̍ wa̍ ā wa̍ kpo̍u̍ kpo̍u̍ 
wāa̍la̍ŋ be̍le̍-hi̍ɔ̍ɔ̍lu̍ ā lā tīɔ̍ɔ̍ŋ (42,000). 

7Chɛ̍fi̍tāā Ki̍li̍a̍a̍dīnɔ̄ o̍ chi̍i̍ wɔ̄sīla̍ŋ lā ŋɔ᷄mpu᷅m I̍sɔ̄lūɛ̍i̍ya̍ chīla̍ŋ, o̍ ko̍ŋ kɔ̍ɔ̍lī, mbo̍ 
wū. Ndu̍yɛ̍ ma̍ chɔ̄ ndu̍ o̍ ndu̍ lo̍ chi̍e̍e̍ o̍ būŋgɛ̄ī Ki̍li̍a̍a̍dī ve̍ ni᷄ŋ. 

Ib̍is̍āŋ, a̍ Ɛ̍lɔŋ̄ a̍ A̍bid̍ɔŋ̄ a̍ sim̍nu᷄ŋ wa̍nāā bɛn̄dūa̍a̍ le̍ Is̍ɔl̄ūɛī̄ a̍ te̍le̍ŋnda̍ yɛ ̍yɛ ̍la̍ŋ 
8Mɛ̄ɛ̍ Chɛ̍fi̍tāā o̍ wa̍ I̍sɔ̄lūɛ̍i̍ya̍ chīla̍ŋndo̍ ō vī, mi̍ I̍bi̍sāŋ, wānā wa̍ā Bɛ̍ti̍lɛ̍hɛ̄m chi̍e̍e̍ 
o̍ si̍mnu᷄ŋ wa̍nā ba̍nāa̍ le̍ I̍sɔ̄lūɛ̍i̍ya̍ o̍ fōōfo̍ ndɔ̄ɔ̍. 

9I̍bi̍sāŋ yɛ̍, ndu̍ o̍o̍ ve̍lū pūa̍a̍ ŋ̄wāŋ be̍le̍-ya̍a̍ a̍ wāŋ lāāndūa̍a̍ ŋ̄wāŋ be̍le̍-ya̍a̍. 
Chūāūwāā ndūāā wa᷅ŋ lāāndūa̍a̍ ki̍nɛ̍i̍, mbo̍ chūā nda̍ mbo̍ yɔ̄ŋgū nda̍ o̍ nɔ̄la̍ŋ, 
wāŋ pīāāndūāā chēle̍ŋnda̍ pɔ̍ o̍ lābā, ā nda̍ a̍a̍ fu̍la̍ bɛ̍ɛ̍ o̍ yu̍ŋgu̍ pi᷅lɛ̍ nda̍ nda̍ā chōo̍ 
le̍ wa̍. O̍ ko̍ŋ kɔ̍ɔ̍lī, pūa̍a̍ ndūa̍a̍ kpo̍u̍, mbo̍ yīl nda̍ lāāndūa̍a̍, fūlāa̍ o̍ yu̍ŋgu̍la̍ 
che᷅le̍ŋ chōo̍ pɔ̍. I̍bi̍sāŋ o̍ chi̍i̍ wɔ̄sīla̍ŋ lā ŋɔ᷄mmɛ̍ū I̍sɔ̄lūɛ̍i̍ya̍ chīla̍ŋ. 

10O̍ ko̍ŋ kɔ̍ɔ̍lī, mi̍ I̍bi̍sāŋ o̍ wu᷅, ndu̍yɛ̍ ma̍ chɔ̄ ndu̍ Bɛ̍ti̍lɛ̍hɛ̄m chi̍e̍e̍. 

11Mɛ̄ɛ̍ I̍bi̍sāŋ vi᷅, mi̍ Ɛ̍lɔ̄ŋ, o̍ fu̍la̍ o̍ yu̍ŋgu̍ Sɛ̍bu̍lɔ̄ŋ ndo̍ chōo̍ wo̍ ō sīmnu᷄ŋ wa̍nā 
ba̍nāa̍ le̍ I̍sɔ̄lūɛ̍i̍ya̍. Ō chīi̍ wɔ̄sīla̍ŋ tɔ̍ I̍sɔ̄lūɛ̍i̍ya̍ chīla̍ŋ mbo̍ wū. 

12Mɛ̄ɛ̍ o̍ vi᷅, ma̍ chɔ̄ ndu̍ A̍i̍cha̍lɔ̄ŋ chi̍e̍e̍ o̍ būŋgɛ̄ī Sɛ̍bu̍lɔ̄ŋ nde̍ ni᷄ŋ. 

13O̍ ko̍ŋ kɔ̍ɔ̍lī, mɛ̄ɛ̍ Ɛ̍lɔ̄ŋ vi᷅, mi̍ A̍bi̍dɔ̄ŋ, po̍ Hi̍lɛ̄ɛ̄l wo̍ fūlāa̍ Pi̍lu̍a̍tɔ̄ŋ chi̍e̍e̍ o̍ si̍mnu᷄ŋ 
wa̍nā ba̍nāa̍ le̍ I̍sɔ̄lūɛ̍i̍ya̍. 

14A̍bi̍dɔ̄ŋ ndu̍ o̍o̍ ve̍lū pūa̍a̍ ŋ̄wāŋ be̍le̍ hīɔ̍ɔ̍lu̍, ndu̍yɛ̍ mbo̍ nɔ̄ pūa̍a̍ ma̍māa̍ ŋ̄wāŋ 
be̍le̍-ya̍a̍. Ndu̍yɛ̍, pūa̍a̍ ndūāā ka̍ŋ, a̍ pūa̍a̍ ndūāā ma̍māā kāŋ, ō kɛ᷅ o̍ kɛ᷅ ndu̍ o̍o̍ nɔ̍ 
sōfɛ̍lɔ̍ɔ̍ ō pīlɛ̍ le̍ bālɔ̄ɔ̍ lēchōo̍. A̍bi̍dɔ̍ŋ o̍ chi̍i̍ wɔ̄sīla̍ŋ lā ŋɔ̄ma̍a̍ I̍sɔ̄lūɛ̍i̍ya̍ chīla̍ŋ. 

15O̍ ko̍ŋ kɔ̍ɔ̍lī, mi̍ A̍bi̍dɔ̄ŋ, po᷄ Hi̍lɛ̄ɛ̄l wo̍, wānā wa̍ā Pi̍lu̍a̍tɔ̄ŋ o̍ wu᷅, ndu̍yɛ̍ ma̍ chɔ̄ 
ndu̍ Pi̍lu̍a̍tɔ̄ŋ chi̍e̍e̍, o̍ būŋgɛ̄ī E̍fi̍lūēmnde̍ ni᷄ŋ o̍ lɛ̄ŋndē ŋ̄pēmbūlē Āma̍la̍kāi̍tīi̍ya̍ 
ni᷄ŋ. 

Chɔ̄ɔ̍chia̍̍a̍ 13 

A̍ vīōlɔŋ᷄ Sa̍msīŋ ndo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā tōsā vɛ̄lɛ̄ nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Le̍ 
he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma᷅l nda̍ Fīli̍i̍tīāŋnda̍ o̍ bā. Le̍ wɔ̄sīla̍ŋ be̍le̍-hi̍ɔ̍ɔ̍lu̍, ā wa̍ 
fīli̍i̍tīāŋnda̍ o̍ bā bɛ̄ŋgu̍. 

2Po̍ pi᷅lɛ̍ ō wa̍ īchāli̍ So̍lūā chi̍e̍e̍ dīōla̍ŋ āā Māno̍wā. O̍ yu̍ŋgu̍ Da᷅ŋndo̍ chōo̍ pōo̍ 
ho̍ō ndu̍ o̍o̍ fu̍la̍ ni̍. Kɛ̍ Ma̍no̍wāā la̍a̍ ndɔ̄ o̍ ve̍ wa̍nā la̍nɔ̍ vi̍a̍lāā le̍. 

3Pāa̍le̍ pi᷅lɛ̍, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ chɔ̄mnu᷄ŋ chu̍a̍a̍ ho̍ō. Mbo̍ dīmūl chūa̍a̍ 
āā, “Mi̍ chē bɛ̍ɛ̍ māā a̍ cho̍ wa̍nā la̍nɔ̍ vi̍a̍lāā le̍ ni̍, kɛ̍ ndu̍yɛ̍, ā chō hūnɔ̄ɔ̄ yɔ̍llo̍ chūā 
mā vēlū pōo̍. 

4Le̍la̍ŋ, chɔ̍ŋ a̍ hāū, ko᷅l māmūɛ̄ī o̍ māmūɛ̄ī le̍, kɛ̄lɛ̄ŋgāā mā ko̍l bɛ̍ɛ̍ mūɛ̄īmā kālā 
ka̍lā. O̍ ko̍ŋ kɔ̍ɔ̍lī, nyɛ̄ dīāā o̍ nyɛ̄ dīāā Mɛ̄lɛ̄ka̍ kūūna̍ nya̍ le̍ dīo̍o̍ di̍ā ndu̍ le̍. 

5Kāni̍ fu̍u̍le̍, ā chō hūnɔ̄ɔ̄ yɔ̍llo̍ chūā mā vēlū pōo̍. Tē ā vēlū ndu̍ pɛ̍, ke̍ī ndu̍ īkūūsu̍ 
o̍ lēbōl mā se᷅ndi̍ ndu̍ le̍. Kāni̍ fu̍u̍le̍, chɔ̍ŋ a̍ pāa̍le̍ ŋ̄ chō ndu̍ vīōlɔ̄ɔ̍ le̍ŋ ō chō wā ō 
yɔ̄ŋga᷄ŋ o̍ Mɛ̄lɛ̄ka̍ lo̍ māā Na̍a̍sa̍lūɛ̍i̍nɔ̍. Ndu̍yɛ̍, ō chō kāndɔ̄ɔ̄ I̍sɔ̄lūɛ̍i̍ya̍ bāŋāa̍ 
Fīli̍i̍tīāŋnda̍ o̍ bā.” 

6Mɛ̄ɛ̍ chūa̍a̍ ho̍ō ō tūēī dīōmndā ki̍i̍la̍nɔ̍ Mɛ̄lɛ̄ka̍a̍ ō dīmu̍l ndu̍ la᷅ŋ nda̍ŋ, mbō kūā 
nāa̍ pɔ̍nɔ̍ ndɔ̄ chu̍a̍, mbo̍ kɔ̍ di̍mūl ndu̍ āā, “Wāna̍ Mɛ̄lɛ̄ka̍ pīlɛ̍ ō hīŋ nāa̍ ya̍ chu̍a̍, 
wānā a̍a̍ che᷅ ndu̍ pɛ̍ āā ki̍i̍la̍nɔ̍ Mɛ̄lɛ̄ka̍a̍ ni̍, a̍ īmālākā mālākɛ̄ī o̍ wa̍ ve̍. I̍ nyu̍na̍ 
ndu̍ le̍ nāa̍ o̍ chɛ̍ŋ nda̍ le̍, ndu̍yɛ̍ ō chɔ̍m ya̍ vɛ̄lɛ̄ dīōlā ndɔ̄la̍ŋ te̍. 

7Kɛ̍ mbo̍ dīmūl la̍ māā, ya̍ I̍ cho̍ hūnɔ̄ɔ̄ yo᷄llo̍ chūā mī ve̍lū pōo̍. Mbo̍ dīmūl la̍ vɛ̄lɛ̄ 
māā ya̍ I̍ ko᷅l māmūɛ̄ī o̍ māmūɛ̄ī le̍, kɛ̄lɛ̄ŋgāā mī ko̍l mūɛ̄īmā kālā ka̍lā, ndu̍yɛ̍ māā 
ya̍ I̍ di̍ā nyɛ̄ o̍ nyɛ̄ dīāā Mɛ̄lɛ̄ka̍ kūūna̍ na̍a̍ le̍ dīo̍o̍ le̍. Kāni̍ fo̍ndōle̍, māā chɛ̄lɛ̄kpɛ̍ 
ya̍ I̍ cho̍ hūnɔ̄ɔ̄ vīōlɔ̄ɔ̄ wo̍, Na̍a̍sālūɛ̍i̍nɔ̍ɔ̍ o̍ wa᷅ ni̍ŋ ni̍, wāna̍ cho̍ ō yɔ̄ŋga᷄ŋ o̍ Mɛ̄lɛ̄ka̍ 
lo̍ wo̍, ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍ la̍ŋ.” 

8Mɛ̄ɛ̍ Ma̍no̍wāā tu̍e̍ī dīōmnda̍ŋ nda᷄ŋ, mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄ āā, “Yāndi̍i̍ Mɛ̄lɛ̄ka̍ 
Ya̍a̍wɛ̄ɛ̄, to̍sa̍ mī wāna̍ Mɛ̄lɛ̄ka̍ ŋ̄ vēm ndo̍ ō mīīŋgu̍ na̍a̍ o̍ ībūŋ, mbō hu᷄ŋ pɛ̍ɛ̍ku̍ 
na̍a̍ mɛ̄ɛ̍ na̍a̍ ŋ̄ māndā po̍o̍mbɔ̄ na̍a̍ ŋ̄ cho̍ hūnɔ̄ɔ̄ vīōlɔ̄ɔ̄ wo̍ yɛ̍.” 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī pīɛ̄īlē Ma̍no̍wāā le̍ŋ, mbo̍ tōsā mi̍ ki̍i̍la̍nɔ̍ 
Mɛ̄lɛ̄ka̍ kōŋ ō chɔ̄mnu᷄ŋ vɛ̍lɛ̄ chūa̍a̍ ho̍ō, nāa̍ o̍ wa̍ īchāli̍ o̍ chīɛ̍i̍ ni᷄ŋ nda̍. Kɛ̍ 
Ma̍no̍wāā pɔ̍nɔ̍ ndɔ̄ ndu̍ ve̍ lo̍ŋ te̍. 

10O̍ ko̍ŋ, mi̍ chūa̍a̍ kūā a̍ kīlta̍ŋ nāa̍ pɔ̍nɔ̍ ndɔ̄ chu̍a̍, mbo̍ dīmūl ndu̍ āā, “Po̍ ya̍ I̍ 
di̍mu̍l nu̍m māā mbo̍ chɔ̄mnu᷄ŋ ya̍ pɛ̍i̍ yo̍ ō hīŋ vɛ̄lɛ̄.” 

11Mi̍ Ma̍no̍wāā cha̍ŋ a̍ kīlta̍ŋ, ma̍ kūā nda̍ la̍a̍ ndɔ̄. Mɛ̄ɛ̍ nda̍ fūūlu̍u̍ nāa̍ pōo̍ ō wa̍ 
wa̍, mi̍ Ma̍no̍wāā o̍ nyu̍nā pōo̍ āā, “Nu᷄m hi᷅ŋ pɛ̍i̍ nāa̍ la̍a̍ nūu̍ chūā ni̍, ma̍ sūāā nāa̍ 
ndu̍ chu̍a̍?” Mi̍ pōo̍ chɛ̄l āā, “E̍ī, ya̍ ni̍.” 

12Mi̍ Ma̍no̍wāā o̍ nyu̍nā ndu̍ āā, “Tē ī yɔ̄nu̍ŋ pɛ̍ mɛ̄ɛ̍ ŋ̄ dīmi̍ yɛ̍ mī pōo̍mbɔ̄ɔ̍ ho̍ō ō 
hūŋ vi̍o̍lu᷄ŋ, sāwāla̍ yɛ̄ɛ̍nɛ̍ kpɛ̍ la̍ cho̍ yɛ̄ lā pōo̍mbɔ̄ɔ̍ ho̍ō ō nɔ̄ mbō wa̍ lēbɛ̄ŋgu̍ la̍ŋ? 
Ndu̍yɛ̍ wa̍li̍ yɛ̄ɛ̍nɛ̍ o̍ nɔ̍ yɛ̄ mbō hu᷄ŋ to̍sā?” 

13Mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō mūlūl ndu̍ āā, “La̍a̍ nu̍m nɔ̄ mbō chūa̍ sāwāla̍ 
ya̍ ke̍ ndu̍ la̍ŋ kpe̍de̍. 

14Ō nɔ̍ mbō dē nyɛ̄ o̍ nyɛ̄ nda̍ tōōsi̍a̍a̍ a̍ mākīle̍pīi̍ le̍. Ō nɔ̍ mbō ko᷄l māmūɛ̄ī o̍ 
māmūɛ̄ī le̍, kɛ̄lɛ̄ŋgāā mbō ko᷄l mūɛ̄īmā kālā ka̍lā. Ndu̍yɛ̍ o̍ ko̍ŋ kɔ̍ɔ̍lī, ō nɔ̍ mbō dē 
nyɛ̄ o̍ nyɛ̄ dīāā Mɛ̄lɛ̄ka̍ kūūna̍ nya̍ le̍ dīo̍o̍ wo̍ le̍. Sāwāla̍ ya̍ I̍ ke̍ ndu̍ la᷅ŋ nda̍ŋ, ō nɔ̄ 
mbō chūa̍ la̍ŋ kpo̍u̍.” 

15-16Ma̍no̍wāā o̍ si̍na̍ nu̍a̍ā māā nda̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ le̍ wa̍ sūūki̍āŋndo̍ 
ho̍ō le̍. O̍ ko̍ŋ, mbo̍ dīmūl ndu̍ āā, “Yāndi̍i̍ ku̍ā wɔ̄ le̍. Chu̍m mī ŋ̄ bɛ̄ɛ̄ndi̍a̍l nu̍m 
chūīŋ fɔ̍ŋndɔ̍ɔ̍ mā dē ma̍lāŋ ŋ̄ kūā.” Mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmūl ndu̍ 
āā, “I̍ cho̍ chūm, kɛ̍ I̍ cho̍ nyɛ̍ dīāā o̍ nyɛ̄ dīāā nyā di̍o̍ le̍. Tē lā yēēma̍ pɛ̍, lā bɛ̄ɛ̄ndi̍a̍a̍ 
chɔ̍lū nya̍ dīmi̍ wo̍ mī lā sōli̍ ndu̍ sa̍lā lūāmāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍.” 

17O̍ ko̍ŋ kɔ̍ɔ̍lī, mi̍ Ma̍no̍wāā nyu̍nā Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō āā, “Ɔ̍ɔ̄ dīōlā 
nūmnda̍ŋ? Kāni̍ fo̍ndōle̍, tē nyɛ̄ ŋ̄ dīmi̍ wo̍ hu᷄ŋ yɔ̄nu᷄ŋ pɛ̍, ŋ̄ kē nu̍m ni̍ŋ bɛ̍ɛ̄le̍ŋ.” 

18Mi̍ Ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Le̍ yɛ̄ɛ̍nɛ̍ ŋ̄ yēēma̍ yɛ̄ le̍ dīōlā nīla̍ŋ sīnāa̍? I̍ 
chɔ̍m nu̍m bɛ̍ɛ̍ dīōlā nīla̍ŋ a̍ si̍nā ni̍ŋ la̍ŋ pɛ̄ŋgu̍ le̍.” 

19O̍ ko̍ŋ kɔ̍ɔ̍lī, mi̍ Ma̍no̍wāā o̍ chu̍ā chūīŋ fɔ̍ŋndɔ̍ɔ̍ lātūlu̍ a̍ nyɛ̄ dīāā ku̍llo̍ mbo̍ sōlī 
la̍ŋ sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ ma̍āŋ pōūwo̍ chōo̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
to̍sā sūɛ̍i̍ kɔ̄ndɔ̄fi̍li̍i̍ bɛ̄ndūe̍i̍, Ma̍no̍wāā nda̍ la̍a̍ ndɔ̄ o̍ hɔ̄l lo̍ŋ. 

20Mɛ̄ɛ̍ sa̍lāa̍ ho̍ō ō wa̍ ŋɔ̄ɔ̍, yīŋnde̍ wa̍ nu̍a̍ā kīōlōo̍ mī lē hēl cho̍o̍ cho̍o̍ le̍ŋ, ma̍ chā 
ki̍i̍la̍nɔ̍ Mɛ̄lɛ̄ka̍a̍ ho̍ō hēlɔ̄ɔ̍ o̍ yīŋndē lēŋ ni᷄ŋ mbo̍ kūānu᷄ŋ cho̍o̍ cho̍o̍. O̍ ko̍ŋ, 
Ma̍no̍wāā ni̍, la̍a̍ ndɔ̄ ni̍, ma̍ hīnī lɛ̄ŋ sa̍kpō a̍ hɔ̄lla̍ ā kūūmbāā lɛ̄ŋ. 

21Mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō lō nda̍ o̍ hɔ̄l pɛ̍, ā chi᷄ lɛ̍ ndu̍ le̍. O̍ ko̍ŋ, mi̍ 
Ma̍no̍wāā o̍ si̍nā ni᷅ŋ kpe̍e̍kpe̍i̍ māā Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ nda̍ chē chɔ̄ kōŋ 
ni̍. 

22Mi̍ Ma̍no̍wāā o̍ di̍mūl la̍a̍ ndɔ̍ āā, “Mbɔ̄ ŋ̄ hīŋ pīɔ̍mndo̍ sɔ̄lā fɔ̍. Mɛ̄lɛ̄ka̍ na̍a̍ ŋ̄ chē 
nu̍a̍ā pɛ̍ɛ̍ŋ a̍ lēhɔ̄l ni̍.” 

23Kɛ̍ mi̍ la̍a̍ ndɔ̄ o̍ di̍mūl ndu̍ āā, “Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ye̍e̍ma̍ le̍ na̍a̍ dīyɔ̄ɔ̄ 
pɛ̍, ō ve̍ sa̍lā lūāmāā ā sa̍lā nyɛ̄ dīāā ku̍l na̍a̍ ŋ̄ sōli̍ nāa̍ ndu̍ chu̍a̍ wo̍ chɛ̄lɔ̄ɔ̄ le̍. Sɔ̄ɔ̍ŋ 
o̍ chɔ̍m na̍a̍ mu᷅ŋ kpo̍u̍ wo̍ŋ, ō ve̍ na̍a̍ mu̍ŋ chɔ̄m te̍, kɛ̄lɛ̄ŋgāā ni᷅ŋ te̍, mī ndu̍ o̍o̍ 
di̍mu̍l na̍a̍ bɛ̍ɛ̍ yo̍o̍ŋgū o̍ di̍mu̍l na̍a̍ ho̍ō wo̍.” 

24O̍ ko̍ŋ kɔ̍ɔ̍lī, mi̍ la̍nɔ̍ɔ̍ Māno̍wā o̍ chu̍ā yo᷄llo̍ mbo̍ vīālū pōo̍. Ma̍ kē ndu̍ dīōla̍ŋ āā 
Sa̍msīŋ. Mi̍ pōo̍mbɔ̄ɔ̍ ho̍ō hīndū mbo̍ sīmnu᷄ŋ ka̍a̍so̍ŋnɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ du̍a̍ū ndu̍ sa̍lā ta̍u̍. 

25Mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō kāndū ndu̍ tōlɔ̄ɔ̍ kɔ̄ɔ̄lī, nāa̍ o̍ wa̍ īchāli̍ o̍ dɔ̍ɔ̍ŋgɔ̍ 
Da᷅ŋndo̍ ni᷄ŋ So̍lūā chi̍e̍e̍ tɛ̍ɛ̄ŋ a̍ Ɛ̄sīta̍wɔ̄ wa̍. 

Chɔ̄ɔ̍chia̍̍a̍ 14 

Nyɛ ̍yɔn̍u̍ŋ Sa̍msīŋ tɛɛ̄ŋ̄ nda̍ chūa̍a̍ Tim̍in̍ā chie̍̍e̍ wo̍ 
1Pāa̍le̍ pi᷅lɛ̍, mɛ̄ɛ̍ Sa̍msīŋ ku̍ɛ̄ Ti̍mi̍nā chi̍e̍e̍, mbo̍ chā chūāāmbɔ̄ lāāndū Fīli̍i̍tīāŋnɔ̄ 
pīlɛ̍ lo̍ŋ. Ndu̍yɛ̍, mbo̍ hɛ̄na᷄ŋ a̍ sūɛ̍i̍ ndūɛ̍i̍ ta̍u̍. 

2Mɛ̄ɛ̍ Sa̍msīŋ o̍ mi̍i̍ŋgu̍ o̍ ndu̍lo̍ chi̍e̍e̍, mbo̍ kɔ̍ di̍mūl fi̍nyā ndɔ̄ a̍ kāla̍ ndɔ̄ āā, “I̍ che᷅ 
chūā Fīli̍i̍tīāŋnɔ̄ pīlɛ̍ Ti̍mi̍nā chi̍e̍e̍ mi̍ hɛ̍na᷄ŋ a̍ sūɛ̍i̍ ndūɛ̍i̍. Le̍la̍ŋ, lā kāāla̍l la̍ ndu̍ 
mī ŋ̄ cha᷄l o̍ nɔ̄ɔ̍ ni᷄ŋ.” 

3Mi̍ fi̍nyā ndɔ̄ a̍ kāla̍ ndɔ̄ a̍ nyu̍nā ndu̍ āā, “Bāā wānā la̍nɔ̍ kɛ̍ndɛ̄ ō cho̍ o̍ yu̍ŋgu̍ 
nāa̍ chōo̍, kɛ̄lɛ̄ŋgāā I̍sɔ̄lūɛ̍i̍ya̍ kpo̍u̍ tɛ̍ɛ̄ŋ ma̍ chu̍a̍ ndu̍ o̍ nɔ̄ɔ̍ ni᷄ŋ te̍, mɛ̄ɛ̍ wānā la̍nɔ̍ 
wa̍ā Fīli̍i̍tīāŋāa̍ cho̍ ka̍ŋ wa̍nāa̍ Mɛ̄lɛ̄ka̍ le̍ wa̍ tɛ̄ɛ̄ŋ?” Kɛ̍ mi̍ Sa̍msīŋ di̍mūl fi̍nyā ndɔ̍ 
āā, “Ya̍ ndu̍ ya̍ I̍ ye̍e̍ma̍ mā ka̍a̍la̍l la̍ ni̍. Ndu̍ ya̍ I̍ ye̍e̍ma̍ ni̍ mbō wa̍ la̍a̍ nī.” 

4Ndu̍yɛ̍ a̍ te̍le̍ŋ ko̍ŋ, Fīli̍i̍tīāŋnda̍ o̍ bā bɛ̄ŋgu̍ I̍sɔ̄lūɛ̍i̍ya̍ ā wa̍ ni̍. Mɛ̄lɛ̄ka̍ Ya̍a̍wɛ̄ɛ̄ pi̍la̍ 
bālā ndɔ̄la̍ŋ lā wa̍ o̍ nyɛ̄ Sa̍msīŋ o̍ wa̍ ho̍ō tōsāa̍ wo̍ ni᷄ŋ. Kɛ̍, Sa̍msīŋ wānāā ndūa̍a̍ 
ā sīna̍ ndi̍ pɛ̄ŋgu̍ le̍nde̍ le̍. 

5Mɛ̄ɛ̍ Sa̍msīŋ di̍mu̍l wānāā ndūa̍a̍ le̍nde̍, nda̍ bɛ̍ɛ̍ ma̍ chɛ̄l. Ma̍ cha᷄ŋ ma̍ bīī kɔ̄la̍ŋ 
Ti̍mi̍nā chi̍e̍e̍ nda̍ Sa̍msīŋga̍ā lātūlu̍ le̍ kɔ̄la̍ŋ sūɛ̍i̍ chūa̍a̍ ho̍ō tōōsīa̍a̍. Mɛ̄ɛ̍ nda̍ 
fūūlu̍u̍ o̍ kpe̍le̍ yɔ̄mīī mākīle̍pīi̍ye̍ ni᷄ŋ Ti̍mi̍nā chi̍e̍e̍ le̍kɔ̍ɔ̍, mi̍ kpɔ̍kūŋ fɔ̍ŋndɔ̍ɔ̍ 
hīnūl Sa̍msīŋ kpu̍lūlū a̍ pɛ̄ɛ̄līa̍a̍, le̍ ndu̍ dēlɔ̄ɔ̄ chōo̍. 

6Kɛ̍ o̍ lē pīlɛ̍ ni᷄ŋ kpe̍, mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ tūāl Sa̍msīŋ kɔ̄ɔ̄lī a̍ kpāāyā 
bɛ̍ndōo̍. Mi̍ Sa̍msīŋ de᷅l kpɔ̍kūŋ kōŋ chōo̍ a̍ lābā mbo̍ tɛ̄ndā ndu̍ tɛ̄ɛ̄ŋ kpa̍la̍ o̍ lē 
pīlɛ̍ ni᷄ŋ kpe̍ mɛ̄ɛ̍ wāŋndo̍ ō sāā nu̍a̍ā chūīŋ chūa̍a̍ mbō sɛ̄ɛ̄sa̍ ndu̍ yɛ̍. Kɛ̍ Sa̍msīŋ o̍ 
di̍mu̍l fi̍nyā ndɔ̍ nda̍ kāla̍ ndɔ̍ a̍ nyɛ̍ yɔ̍nu̍ŋ ndo̍ o̍kɔ̄ɔ̄ le̍. 

7Mɛ̄ɛ̍ Sa̍msīŋ o̍ fu̍u̍lu̍u̍ Ti̍mi̍nā chi̍e̍e̍, mbo̍ kɔ̍ su̍ūki̍āŋ a̍ chu̍a̍a̍ ho̍ō, ndu̍yɛ̍ mi̍ 
Sa̍msīŋ o̍ hi̍nī kɔ̄l ta̍u̍ a̍ chūa̍a̍ ho̍ō. 

8-9Mɛ̄ɛ̍ te̍le̍ŋ ti᷄ŋ hīo̍u̍, mi̍ Sa̍msīŋ nda̍ wānāā ndūa̍a̍ ā cha᷄ŋ ma̍ kūā Ti̍mi̍nā chi̍e̍e̍ 
le̍ mā kɔ̍ bɛ̍ɛ̍ndīāā ni̍ko̍ su̍ɛ̍i̍ chūa̍a̍ ho̍ō, le̍ mbō sīmnu᷄ŋ la̍nɔ̍ɔ̍ Sa̍msīŋ. Mɛ̄ɛ̍ nda̍ wa̍ 
kɔ̄la̍ŋ ma̍ fūūlūū nāa̍ Sa̍msīŋ di̍ī kpɔ̍kūŋndo̍ wa̍, mi̍ Sa̍msīŋ o̍ se̍ī nāa̍ ndu̍ o̍o̍ di̍ī 
ka̍ŋ kpɔ̍kūŋndo̍ wa̍ le̍ mbō kɔ̍ to̍fā mbō chē nyɛ̍ yɔ̍nu̍ŋ a̍ kpɔ̍kūŋ kōŋ ndo̍. Mɛ̄ɛ̍ o̍ 
fu̍u̍lu̍u̍ lo̍ŋ, mbo̍ kōmāl līa̍a̍ ā sīīlāā o̍ pāālā kpɔ̍kūŋ ko̍ŋ, ma̍ to̍sā līa̍a̍ŋ ndo̍ŋ. O̍ 
ko̍ŋ, mbo̍ sōlī līa̍a̍ŋ mā ti᷄ŋ mbo̍ bīī o̍ bā, mbo̍ kūā a̍ ma̍ŋ dīo̍o̍. Mɛ̄ɛ̍ o̍ mi̍i̍ŋgu̍ nāa̍ 
fi̍nyā ndɔ̄ a̍ kāla̍ ndɔ̄ chu̍a̍, mbo̍ kē nda̍ mā ti᷄ŋ. Nda̍ bɛ̍ɛ̍ ma̍ dīā, kɛ̍ Sa̍msīŋ di̍mu̍l 
nda̍ māā o̍ pāālā kpɔ̍kūŋndo̍ le̍ o̍ so̍li̍ ma̍ŋ te̍. 

10Mɛ̄ɛ̍ nda̍ fūūlu̍u̍ chi̍e̍e̍, mi̍ fi̍nyāa̍ Sa̍msīŋ o̍ ku̍ā o̍ chīɛ̄ī wānāa̍ chūa̍a̍ le̍ mbo̍ kɔ̍ 
bɛ̍ɛ̍ndīāā sūɛ̍i̍ chūa̍a̍ ho̍ō. Ndu̍yɛ̍, mi̍ Sa̍msīŋ to̍sā bɔ̄ŋa᷅ŋ dīāā nyɛ̄ dīāā bɛ̄ndōo̍ lo̍ŋ. 
Ndu̍yɛ̍, wāŋnda̍ ha̍ā tē chūā pīāāndōo̍ ndu̍ o̍o̍ wa̍ la̍nɔ̍ɔ̍ chūa̍a̍ o̍ nda̍ lo̍ chi̍e̍e̍ pɛ̍, 
mɛ̄ɛ̍ mī ndu̍ o̍o̍ to̍sa̍ bɔ̄ŋa᷅ŋ dīāā nyɛ̄ dīāā bɛ̄ndū wāā le̍nde̍. 

11O̍ ko̍ŋ kɔ̍ɔ̍lī, mi̍ wāŋnda̍ Fīli̍i̍tīāŋ a̍ hɛ̍lī pūa̍a̍ chu̍a̍ā pīāāndūa̍a̍ ŋ̄wāŋ be̍le̍-ya̍a̍, 
ma̍ vīām nda̍ le̍ mā wa᷄ a̍ Sa̍msīŋ la̍tu̍lu̍. 

12Mi̍ Sa̍msīŋ lo᷅ o̍ ko̍ŋ mbo̍ dīmūl chūāā pīāāndūa̍a̍ ha̍ā āā, “I̍ vi̍ām ndɔ̍ ka̍a̍ma̍a̍ mī 
lā chɔ᷄m ya̍ tɛ̄ɛ̄sīāā ndɔ̄ɔ̍. Ndu̍yɛ̍, chɔ̍ŋ na̍nu᷄ŋ a̍ bɔ᷅ŋa᷅ŋ pālɛ̍i̍ ŋɔ̍mmɛ̍ūve̍ wo̍ ho̍ō 
chūwɔ̄ɔ̍, I̍ ye̍e̍ma̍ nya̍ mī lā chɔ᷄m ya̍ tɛ̄ɛ̄sīāā ka̍a̍ma̍a̍ ho̍ō. Tē lā chɔ᷄m ya̍ tɛ̄ɛ̄sīāā 
ka̍a̍ma̍a̍ ho̍ō pɛ̍, nya̍ ki̍nɛ̍i̍ I̍ ke̍ wānā o̍ wānā do᷅mā fe̍e̍ŋɛ̍i̍yo̍ ō pīlɛ̍, o̍ ko̍ŋ kɔ̍ɔ̍lī a̍ 
dōma̍ ba̍ā kālā bɛ̄ndōo̍ ō pīlɛ̍. 

13Kɛ̍ ndu̍yɛ̍, tē lā dēma̍ le̍ ya̍ tɛ̄ɛ̄sīāā ka̍a̍ma̍a̍ ho̍ō chɔ̄mndo̍ pɛ̍, nya̍ bɛ̍ɛ̍ wānā o̍ 
wānā nɔ̍ mbō ke̍ ya̍ dōmā fe̍e̍ŋɛ̍i̍yo̍ ō pīlɛ̍, a̍ dōma̍ ba̍ā kālā bɛ̄ndōo̍ ō pīlɛ̍.” Nda̍ 
kpo̍u̍ ma̍ dīmī āā, “Bālā tīɔ̍ɔ̍ŋ, ŋ̄ chɛ᷄l, kɛ̍ ŋ̄ tūɛ̄ī yɔ̍ ka̍a̍ma̍ā kālāa̍.” 

14Mbo̍ vi̍ām ka̍a̍ma̍a̍ āā, “Nyɛ̄ dīa̍a̍ ō fūlā o̍ wānā di̍a̍ā nyɛ̄ dīa̍a̍ ni᷄ŋ, ndu̍yɛ̍, mi̍ nyɛ̄ 
yēēlɛ̍i̍yo̍ fūlā o̍ wāna̍ dīāllūŋ kālāa̍ ni᷄ŋ.” Mī pālɛ̍i̍ hīāū ī yāa̍, ā nɔ̄la̍ mā tɛ̄ɛ̄si̍a̍l 
Sa̍msīŋ ka̍a̍ma̍a̍ ho̍ō le̍. 

15O̍ pāa̍le̍ hi̍ɔ̍ɔ̍lu̍le̍ŋ chōo̍, ma̍ dīmūl la̍nɔ̍ɔ̍ Sa̍msīŋ āā, “Ke̍i̍ pɔ̍nɔ̍ nu̍m kɔ̄ɔ̄lī mbō 
tɛ̄ɛ̄si̍a̍l nu̍m ka̍a̍ma̍ā o̍ ve᷅m ndo̍ mā di̍mu̍l na̍a̍. Tē ō cho̍ ko̍ŋ te̍, nūm ni̍, a̍ yu̍ŋgu̍ 
fi̍nyā nūm ndo̍ kpo̍u̍, ŋ̄ chō nya̍ chīɛ̄īyo̍ mālɔ̄ɔ̄ chōo̍ mī lā ŋūɛ̄. Bāā le̍ na̍a̍ nyɛ̄m 
nāa̍ŋ pōōndīa̍a̍ o̍ lābā nya̍ vēēlu̍ na̍a̍ o̍ bɔ̄ŋa᷅ŋndo̍ ho̍ō ni̍?” 

16O̍ ko̍ŋ, mi̍ la̍nɔ̍ɔ̍ Sa̍msīŋ ku̍ā nāa̍ Sa̍msīŋ chu̍a̍, mbo̍ kɔ̍ de᷅l ndu̍ chōo̍ a̍ cha᷄ŋndo̍, 
mbo̍ di̍mūl ndu̍ āā, “Ō cho̍ ka̍ālā le̍ ŋ̄ kāāla̍ ya̍ ho̍ō le̍. Yɛ̄le̍ŋ kpe̍e̍kpe̍i̍ ŋ̄ tu᷄l la̍ ni̍. 
Tē nūm o̍o̍ ka̍a̍la̍ ya̍ pɛ̍ le̍kɛ̍ndɛ̍ī, ka̍a̍ma̍ā ŋ̄ vēm ho̍ō ma̍ dīmūl wānāā nīa̍a̍ le̍ mā 
tɛ̄ɛ̄si̍a̍a̍ ndu̍ wo̍, a̍ wa̍ ya̍ tɛ̄ɛ̄sīāā ndɔ̄ɔ̍ chɔ̄m.” Mi̍ Sa̍msīŋ lo᷅ o̍ ko̍ŋ mbo̍ dīmūl ndu̍ 
āā, “Fi̍nyā nūu̍ bɛ̍ɛ̍ kɛ̍sɛ̍ kɛ̍sɛ̍ nda̍ kāla̍ nūu̍, I̍ di̍mu̍l nda̍ a̍ ndi̍ o̍kɔ̄ɔ̄ le̍. Le̍la̍ŋ, I̍ nɔ̍lā 
mi̍ chɔ̍m nu̍m tɛ̄ɛ̄sīāā ka̍a̍ma̍ā kōŋ te̍.” 



570 

 

 
Kisi Bible Quick 

© 2013 Bible Society in Liberia. 
 

 
 

 

17Ndu̍yɛ̍, o̍ pālɛ̍i̍ ŋɔ̍mmɛ̍ū bɔ̄ŋa᷅ŋndo̍ ho̍ō bɛ̄ŋgu̍ ki̍nɛ̍i̍, bɔ̄ŋa᷅ŋ Sa̍msīŋ o̍ ve̍e̍lu̍ ho̍ō 
wo̍, chūa̍a̍ ho̍ō ō chō cha᷄ŋndo̍ Sa̍msīŋ o̍ lānī, mbō dɛ̄ɛ̄nīāā ndu̍ le̍ mbō chɔ᷅m ndu̍ 
tɛ̄ɛ̄sīāā ka̍a̍ma̍a̍ ho̍ō. O̍ mɛ̄ɛ̄lu̍la̍ŋ kpɔ̍ŋ o̍ pāa̍le̍ ŋɔ̍mmɛ̍ūle̍ŋ chōo̍, mi̍ Sa̍msīŋ chɔ᷅m 
chūa̍a̍ ho̍ō tɛ̄ɛ̄sīāā ka̍a̍ma̍a̍ ho̍ō. Kāni̍ fo̍ndōle̍, chūa̍a̍ wa̍ hīōūwɔ̄ɔ̍ lāchī kɛ᷅ a̍ ndu̍ 
kōllo̍ lɛ̄ndīo̍o̍. Mɛ̄ɛ̍ sa̍msīŋ o̍ chɔ̍m chūa̍a̍ ho̍ō tɛ̄ɛ̄sīāā ka̍a̍ma̍a̍ ho̍ō, mi̍ chūa̍a̍ 
mālnu᷄ŋ mbo̍ kɔ̍ chɔ᷅m wānāā ndūa̍a̍. 

18O̍ pāa̍le̍ ŋɔ̍mmɛ̍ūle̍ŋ chōo̍, lɔ̍ɔ̍pa̍ mi̍ pāa̍le̍ŋ lē de᷄l, mi̍ pūa̍a̍ chūāā pīāāndūa̍a̍ ha̍ā 
ā chɔ̄m Sa̍msīŋ tɛ̄ɛ̄sīāā ka̍a̍ma̍a̍ ho̍ō. Ma̍ dīmūl Sa̍msīŋ āā, “Nyɛ̄ o̍ nyɛ̄ ō yēēla̍ mbō 
hīōū līa̍a̍ŋ te̍. Ndu̍yɛ̍ nyɛ̄ o̍ nyɛ̄ ō nɔ̍ di̍a̍llūŋ kāla᷄ŋ mbō hīōū kpɔ̍kūŋndo̍ le̍.” Mi̍ 
Sa̍msīŋ di̍mūl nda̍ āā, “Tē nya̍ a̍a̍ ve̍e̍ a̍ nāū nī wa̍a̍ le̍, lā ve̍ tɛ̍ɛ̍sīāā ka̍a̍ma̍a̍ ho̍ō 
sīnā le̍.” 

19O̍ ko̍ŋ kɔ̍ɔ̍lī, o̍ lē pīlɛ̍ ni᷄ŋ kpe̍, mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl Sa̍msīŋ kɔ̄ɔ̄lī a̍ 
kpāāyā bɛ̍ndōo̍. Mi̍ Sa̍msīŋ ma̍lnu᷄ŋ mbō tūāl A̍si̍kɛ̍lɔ̄ŋ chi̍e̍e̍ mbo̍ kɔ̍ chi᷅ŋa̍la᷅ŋ 
wa᷅ŋnda̍ A̍ si̍kɛ̍lɔ̄ŋ a̍ sɔ̍ŋgɔ̄ɔ̍. Ndu̍yɛ̍, mbo̍ dīī ŋ̄wāŋ be̍le̍-ya̍a̍ nda̍ chōo̍. Mbo̍ sōōlūū 
nda̍ nyɛ̄la̍ŋ lēkɔ̄ɔ̍, mbo̍ chūā nyɛ̄lā lāŋ mbo̍ kɔ̍ ke᷅ pūa̍a̍ chu̍a̍ā pīāāndūa̍a̍ tɛ̍ɛ̍si̍a̍a̍ 
ka̍a̍ma̍ā o̍ ve᷅m ndo̍ wa̍. Mi̍ Sa̍msīŋ du̍a̍u̍nu᷄ŋ tu̍mbe̍ ta̍u̍ ta̍u̍ a̍ nyɛ᷄ yɔ̍nu̍ŋ ndo̍. O̍ 
ko̍ŋ kɔ̍ɔ̍lī, mbo̍ cha᷄ŋ mbo̍ mīīŋgū o̍ ndu̍lo̍ chi̍e̍e̍. 

20Mɛ̄ɛ̍ Sa̍msīŋ ku̍ɛ̍ŋnu᷄ŋ, mi̍ lēfūāā ndūa̍a̍ ā chūā la̍a̍ ndɔ̄ ma̍ kē wānā pɔ̍nɔ̍ che᷅le̍ŋ. 
Po̍ wa̍ Sa̍msīŋ īkɛ̄i̍ o̍ nɔ̄ɔ̍ ho̍ō kɛ̄sīo̍o̍ wo̍, ndu̍ nda̍ ke̍ chūa̍a̍ ho̍ō o̍ nɔ̄ɔ̍ ni᷄ŋ ni̍. 

Chɔ̄ɔ̍chia̍̍a̍ 15 

1Mɛ̄ɛ̍ te̍le̍ŋ ti᷄ŋ hīo̍u̍, a̍ te̍le̍ŋ wāŋnda̍ kāndu̍ wi̍tīi̍yo̍ŋ kōūwɔ̄ɔ̍ o̍ chīɔ̍ɔ̍ŋ ni᷄ŋ ndo̍ 
ki̍nɛ̍i̍, mi̍ Sa̍msīŋ o̍ bi̍ī chūīŋ fɔ̍ŋndɔ̍ɔ̍ mbo̍ kūā la̍a̍ ndɔ̍ yīlɔ̄ɔ̄. Mɛ̄ɛ̍ o̍ fu̍u̍lu̍u̍, mbo̍ 
dīmūl fi̍nyāa̍ chūa̍a̍ āā, “I̍ hi᷅ŋ ni̍ko̍ mā ke̍ ya̍ la̍a̍ nūu̍ mbō hīōū ya̍ kɔ̄ɔ̄lī.” Kɛ̍ mi̍ 
fi̍nyāa̍ chūa̍a̍ ō kɛ̄ɛ̄lū Sa̍msīŋ māā ā lɔ᷅l nda̍ chūā ndɔ̄ɔ̍ le̍. 

2Mi̍ fi̍nyāa̍ chūa̍a̍ ō dīmūl Sa̍msīŋ āā, “I̍ cha᷅ ko̍ bɛ̍ɛ̍ māā a̍ hɛ̍na̍ŋ ndɛ̍ a̍ chūā nūu̍ 
le̍. Mɛ̄ɛ̍ nyɔ̄ɔ̍ ho̍ō to̍sa̍ ni̍ mi̍ chu̍ā ndu̍ mi̍ ke᷅ chāa̍ŋ nu᷄m le̍ mā cha᷄l nda̍ ndu̍. Kɛ̍ ī 
chō bɛ̍ɛ̍ le̍nde̍ ni̍, pɔ̄mbɔ̄ ndɔ̄ cho̍ na̍nu᷄ŋ. Ndu̍yɛ̍, pɔ̄mbɔ̄ ndɔ̍ hi̍o̍ū bɛ̍ɛ̍ na̍ŋɔ̄ɔ̄ a̍ ndu̍. 
Le̍la̍ŋ chu̍a̍ pɔ̍mbɔ̄ ndɔ̄ sɔ̍ŋgɔ̍ ndɔ̄ɔ̍.” 

3Mi̍ Sa̍msīŋ o̍ di̍mūl nda̍ āā, “I̍ nya̍ tōsa̍ ni᷅ŋ he̍ī ye̍ ndi̍ ndi̍, I̍ che᷅ māā tɔ̍ɔ̍ya̍ŋ o̍ 
tɔ̍ɔ̍ya̍ŋ ō ve᷅ lɛ̍ ya̍ chōo̍ le̍ nyɛ̄ ya̍ I̍ cho̍ tōsā a̍ nya̍ Fīli̍i̍tīāŋnda̍ wo̍ le̍.” 

4O̍ ko̍ŋ kɔ̍ɔ̍lī, mi̍ Sa̍msīŋ o̍ ku̍ā yōndōo̍ ni᷄ŋ mbo̍ kɔ̍ bi̍ī tūŋāā yōndūa̍a̍ kɛ̄mɔ̄ɔ̍ lē 
yāa̍. Mɛ̄ɛ̍ o̍ bi̍ī nda̍, mbo̍ yīū yīū nda̍ lōmnde̍ ā ŋīɔ̍ɔ̍ŋ ŋi̍ɔ̍ɔ̍ŋ, ā o̍ yi̍ī ko̍ lo᷅mnde̍, ō 
chūā tɛ̍ŋgɛ̍ lēyīŋndo̍, ō sɔ̄ɔ̄ŋā o̍ lōmīī kēŋ 

5Mɛ̄ɛ̍ o̍ chi̍i̍ nda̍ yīū yīū le̍nde̍ mbo̍ chūā yīŋnde̍ŋ mbo̍ mɛ̄ndūl tɛ̄ŋgɛ̍la̍ la̍ŋ. O̍ ko̍ŋ 
kɔ̍ɔ̍lī, mbo̍ mūlī vīsīa̍a̍ ha̍ā hɔ̄lla̍ o̍ chīɔ̄ɔ̄ŋ Fīli̍i̍tīāŋnda̍ ni᷄ŋ mbo̍ māl nda̍ ma̍ tīū o̍ 
chīɔ̍ɔ̍ŋ ni᷄ŋ ma̍ sɛ̄ŋī yīŋnde̍ŋ o̍ chīɔ̍ɔ̍ŋ ni᷄ŋ kpo̍u̍. O̍ ko̍ŋ, wi̍tīi̍ŋ wāŋnda̍ Fīli̍i̍tīāā nda̍ 

a̍a̍ ko̍ū ma̍ dīū mu̍ŋ ku̍ndāla̍ŋ ndo̍ŋ ni̍, ŋ̍ wa̍ īsīsi̍ le̍ kōūwɔ̄ɔ̍ wo̍ŋ ni̍, mi̍ ŋ̄ ŋūā kpo̍u̍. 
Ndu̍yɛ̍ o̍ ko̍ŋ kɔ̍ɔ̍lī, kpe̍le̍la̍ ndāla̍ yɔ̄mīī ɔ̄li̍fīi̍ ve̍ bɛ̍ɛ̍, la̍ŋ kpo̍u̍ mi̍ lā ŋūā. 

6Mɛ̄ɛ̍ Fīli̍i̍tīāŋnda̍ ā chē nyɛ̍ yɔ̍nu̍ŋ ndo̍, ma̍ nyūnā le̍ wāna̍ to̍sa̍ sūɛ̍i̍ he̍ī yo̍. O̍ ko̍ŋ, 
mi̍ wāŋnda̍ dīmūl nda̍ māā Sa̍msīŋ, lēfōo̍ wānā wa̍ā Ti̍mi̍nā chi̍e̍e̍, ndu̍ to̍sa̍ sūɛ̍i̍ 
he̍ī ni̍. Kāni̍ fo̍ndōle̍, māā le̍ mɛ̄ɛ̍ lēfū ndɔ̄ ko̍ŋ ō chu̍a̍ la̍nɔ̍ɔ̍ Sa̍msīŋ mbo̍ kē chāa̍ŋ 
o̍o̍ Sa̍msīŋ o̍ nɔ̄ɔ̍ ni᷄ŋ yɛ̍. Mɛ̄ɛ̍ Fīli̍i̍tīāŋnda̍ tūēī le̍nde̍, ma̍ kɔ̍ bi̍ī chūa̍a̍ ho̍ō nda̍ fi̍nyā 
ndɔ̄ ma̍ lūām nda̍ ma̍ wū, fo̍ndōle̍, le̍ nyɛ̄ nda̍ tōsa̍ wo̍. 

7Mɛ̄ɛ̍ Sa̍msīŋ o̍ tu̍e̍ī nyɛ̍ yɔ̍nu̍ŋ ndo̍, mbo̍ dīmūl Fīli̍i̍tīāŋnda̍ āā, “Nya̍ mi̍ lā tōsā 
he̍ī, nya̍ bɛ̍ɛ̍ mɛ̄ɛ̍ mī mi̍ŋgu̍l nya̍ māa̍ ko̍ŋ. I̍ cho̍ nya̍ lō nyɛ̄ pālāa̍ tūsīo̍o̍ chōo̍ ha̍a̍a̍, 
mɛ̄ɛ̍ mī kɔ̄l nūu̍ ō hīni̍ ma̍lāŋ ya̍ I̍ pɛ̍ŋgī nya̍ ndu̍ tūsīo̍o̍ ndu̍ chōo̍.” 

8O̍ ko̍ŋ, mi̍ Sa̍msīŋ o̍ chi᷅ŋa̍la᷅ŋ nda̍ a̍ sɔ̍ŋgɔ̄ɔ̍ a̍ kɔ̄l tūū kōŋ. Ndu̍yɛ̍, mbo̍ dīū nda̍ 
dīūwo̍ pīla̍. O̍ ko̍ŋ kɔ̍ɔ̍lī, mbo̍ nyāānu᷄ŋ, mbo̍ kɔ̍ vi̍o̍ŋnu᷄ŋ o̍ būūlōo̍ ni᷄ŋ o̍ pōū bɛ̄ndū 
pīlɛ̍ o̍ fo̍ndāŋndo̍ dīōla̍ŋ āā Ɛ̍tām. 

Sa̍msīŋ ye᷅m Fīlii̍t̍īāŋnda̍ 
9O̍ ko̍ŋ kɔ̍ɔ̍lī, mi̍ wāŋnda̍ Fīli̍i̍tīāŋ a̍ ma̍lnu᷄ŋ ma̍ kūā o̍ lɛ̄ŋndē Chu̍dāle̍ŋ ni᷄ŋ, ma̍ kɔ̍ 
ki̍o̍lū dɔ̍ɔ̍ŋgɔ̍ chɔ̄ūwo̍ lo̍ŋ le̍ wāŋnda̍ Chu̍dā chīŋa̍la᷅ŋndo̍. Ndu̍yɛ̍ ma̍ kɔ̍ chīŋa̍la᷅ŋ 
wa᷅ŋnda̍ Lɛ̍hī chi̍e̍e̍ a̍ sɔ̍ŋgɔ̄ɔ̍. 

10O̍ ko̍ŋ, mi̍ pūa̍a̍ Chu̍dā a̍ kɔ̍ nyu̍nā Fīli̍i̍tīāŋnda̍ āā, “Lā vɛ᷅ na̍a̍ hūnɔ̄ɔ̍ chīŋa̍la᷅ŋndo̍ 
a̍ sɔ̍ŋgɔ̄ɔ̍?” Mi̍ wāŋnda̍ Fīli̍i̍tīāŋ a̍ di̍mūl nda̍ āā, “Ŋ̄ hīŋ le̍ Sa̍msīŋ bīyɔ̄ɔ̍ mī ŋ̄ kūɛ̄ a̍ 
ndu̍. Ndu̍ bɛ̍ɛ̍ mī ŋ̄ kɔ̍ tōsa̍l ndu̍ nyɛ̍ o̍ to̍sa̍l na̍a̍ wo̍.” 

11Mɛ̄ɛ̍ pūa̍a̍ Chu̍dā a̍ tu̍e̍ī mūlī wāŋnda̍ Fīli̍i̍tīāŋ a̍ mu̍lu̍l nda̍ wo̍, ma̍ cha᷄ŋ wāa̍la̍ŋ 
lā yāa̍ (3,000) ma̍ kūā o̍ būūlōo̍ Ɛ̍tām, nāa̍ Sa̍msīŋ wa̍ ō vīāŋna᷄ŋ nda̍. Ma̍ kɔ̍ di̍mūl 
ndu̍ āā, “A̍ si̍nā nu̍a̍ā māā Fīli̍i̍tīāŋnda̍ le̍ na̍a̍ ŋ̄ chō o̍ bā bɛ̄ŋgu̍ le̍? Vɛ᷅ ma̍ tōsāl na̍a̍ 
sūɛ̍i̍ wa̍ā nu̍a̍ā?” Mi̍ Sa̍msīŋ di̍mūl nda̍ āā, “Nyɛ̄ nda̍ tōsa̍l la̍ wo̍ māa̍ ko̍ŋ ya̍ I̍ 
mi̍ŋgu̍l nda̍ ko̍ŋ ni̍.” 

12Ma̍ dīmūl Sa̍msīŋ āā, “Ŋ̄ hīŋ le̍ nu̍m yīīyo̍ mī ŋ̄ kɔ̍ yɔ̍ŋgū nu̍m o̍ Fīli̍i̍tīāŋnda̍ lo̍.” 
Mi̍ Sa̍msīŋ o̍ di̍mūl nda̍ āā, “I̍ chɛ̍l le̍ mī lā yīi̍ ya̍. Kɛ̍ lā chūe̍l la̍ ībūŋgā mī lā mēna̍ŋ 
māā ō cho̍ nya̍ pi̍la̍ le̍ cho̍ ya̍ dīyɔ̄ɔ̄ le̍.” 

13Mi̍ pūa̍a̍ Chu̍dā a̍ di̍mūl ndu̍ āā, “Ŋ̄ cho̍ nu̍m nyɛ̄ o̍ nyɛ̄ yɔ̄ŋ te̍. Yīīyo̍ ko̍ni̍ na̍a̍ ŋ̄ 
chō nu̍m ni̍, mī ŋ̄ kɔ̍ yɔ̍ŋgū nu̍m o̍ nda̍ lo̍.” O̍ ko̍ŋ, ma̍ sōlī yūēī sɛ̄nɛ̄īye̍ ī ŋīi̍ŋ, ma̍ 
yīī ndu̍ yīīyo̍ pīla̍ a̍ ndi̍. Ma̍ sōlī ndu̍ nāa̍ o̍ wa̍ ka̍ŋ o̍ būūlōo̍ ni᷄ŋ nda̍, ma̍ kūā a̍ ndu̍ 
le̍ mā kɔ̍ yɔ̍ŋgu̍ ndu̍ o̍ Fīli̍i̍tīāŋnda̍ lo̍. 

14Mɛ̄ɛ̍ nda̍ fūūlu̍u̍ a̍ ndu̍ Lɛ̍hī chi̍e̍e̍ nāā Fīli̍i̍tīāŋnda̍ ā wa̍ wa̍, mi̍ Fīli̍i̍tīāŋnda̍ ā hūŋ 
a̍ kīlta̍ŋ, o̍ ko̍ŋ kɔ̍ɔ̍lī, a̍ kūūlīāāla̍ŋ. Kāni̍ fo̍ndōle̍ le̍ mɛ̄ɛ̍ nda̍ bīīlu̍l nda̍ Sa̍msīŋ yɛ̍. 
Kɛ̍ o̍ lē pīlɛ̍ ni᷄ŋ kpe̍ mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl Sa̍msīŋ kɔ̄ɔ̄lī a̍ kpāāyā 
bɛ̍ndōo̍. Yūe̍i̍ wa̍ Sa̍msīŋ ī yīyāā o̍ bāla̍ŋ a̍ o̍ chōŋgu̍la̍ŋ nde̍, mi̍ Sa̍msīŋ ki̍lī kīlī ndi̍ 
wāna̍ a̍a̍ cha᷅ ko̍ bɛ̍ɛ̍ āā kɛ̍īla̍ŋ nda̍ wa̍ kīlī kīlīo̍o̍ a̍ yīŋnde̍ŋ ni̍. 

15O̍ ko̍ŋ kɔ̍ɔ̍lī, mi̍ Sa̍msīŋ o̍ cha᷅ ya̍a̍lo̍ sōfɛ̍lɛ̍ nda̍ dīī sɛ̄nɛ̄īyo̍ ō mālāā lɛ̄ŋ. Mbo̍ chūā 
ya̍a̍lo̍ kōŋ mbo̍ chīŋa̍la᷅ŋ Fīli̍i̍tīāŋnda̍ a̍ sɔ̍ŋgɔ̄ɔ̍. Ndu̍yɛ̍, mbo̍ dīū Fīli̍i̍tīāŋnda̍ wāa̍ ō 
pīlɛ̍ a̍ ya̍a̍lo̍ kōŋ. 

16O̍ ko̍ŋ, mi̍ Sa̍msīŋ o̍ so̍lī chōndi̍i̍ kɔ̄l kɛ̄ndɛ̄i̍. Mbo̍ dīmī āā, “A̍ ya̍a̍lo̍ sōfɛ̍lɔ̍ɔ̍, mi̍ di̍ī 
pūa̍a̍ wāa̍ o̍ pīlɛ̍. 

A̍ ya̍a̍lo̍ sōfɛ̍lɔ̍ɔ̍, mi̍ yɛ̍ɛ̍mbūū nda̍, ndu̍yɛ̍, mi̍ di̍ū nda̍ ku̍ndālā bɛ̍ndūla̍ŋ.” 

17Mɛ̄ɛ̍ Sa̍msīŋ o̍ chi̍i̍ chōnde̍i̍ he̍ī so̍lī o̍o̍, mbo̍ vīāū ya̍a̍lo̍ sōfɛ̍lɛ̍ ko̍ŋ. O̍ ko̍ŋ, mi̍ 
wāŋnda̍ kē fo̍ndāŋ kōŋ dīōla̍ŋ āā Lūāmātī Lɛ̍hī. 

18O̍ ko̍ŋ kɔ̍ɔ̍lī, mi̍ kōlɔ̄ɔ̍ bīī Sa̍msīŋ bīyɔ̄ɔ̍ pīla̍. O̍ ko̍ŋ, mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄. 
Mbo̍ dīmī āā, “Bu̍ɛ̍ī nūmndo̍ ya̍ I̍ cho̍ ni̍ Mɛ̄lɛ̄ka̍. Nu᷄m ke̍ ya̍ kpāāyāa̍ ho̍ō ni̍ mi̍ 
ya᷅m ya̍a̍mɔ̍ɔ̍wa̍a̍ nīa̍a̍. Le̍la̍ŋ, yāndi̍i̍ to̍sā mi̍ vi᷅ a̍ bo̍lōlā vēsɛ̍i̍la̍ŋ te̍, yɔ̄ŋi̍ Fīli̍i̍tīāŋāa̍ 
cho̍ ha̍ā wānāa̍ Mɛ̄lɛ̄ka̍ le̍ wa̍ ā chūa̍ ya̍ ō vīlɛ̍i̍yo̍ mā kūɛ̄nu᷄ŋ a̍ ya̍.” 

19O̍ ko̍ŋ, mi̍ Mɛ̄lɛ̄ka̍ tūɛ̄ī pīɛ̄īlē ndɔ̄le̍ŋ. Mi̍ Mɛ̄lɛ̄ka̍ tōsā mi̍ lɛ̄ŋnde̍ŋ lē kūmbi᷄ŋ mi̍ 
pīo̍o̍ ō pīɔ̄l Lɛ̍hī chi̍e̍e̍ lo̍ŋ. O̍ ko̍ŋ, mi̍ Sa̍msīŋ ko᷅l. Mɛ̄ɛ̍ o̍ ko̍l, mbo̍ mīīŋgū yōōmūa̍ŋ 
sɔ̄lā. Mi̍ kɔ̄llo̍ nyūlūl ndu̍ fɛ̍ɛ̍. O̍ ko̍ŋ, ma̍ kē pēē ko̍ŋ dīōla̍ŋ āā Hākīlo̍lūē. Ndu̍yɛ̍, a̍ 
pāa̍le̍ hāūle̍ŋ nde᷅ŋ bɛ̍ɛ̍, pēē pɔ̍mbɔ̄ kōŋ ō chō Lɛ̍hī chi̍e̍e̍ lo̍ŋ. 

20O̍ ko̍ŋ, mi̍ Sa̍msīŋ o̍ wa᷅ ni̍ko̍ lɛ᷅ŋndē I̍sɔ̄lūɛ̍i̍le̍ŋ chīla̍ŋ. Le̍ wɔ̄sīla̍ŋ bi̍dīi̍ŋ, ō wa̍ 
lɛ̄ŋndē I̍sɔ̄lūɛ̍i̍le̍ŋ chōo̍. Ndu̍yɛ̍ a̍ te̍le̍ŋ ko̍ŋ, Fīli̍i̍tīāŋnda̍ o̍ bā bɛ̄ŋgu̍ I̍sɔ̄lūɛ̍i̍ya̍ ā wa̍ 
ni̍. 

Chɔ̄ɔ̍chia̍̍a̍ 16 

Sa̍msīŋ ku̍ɛ ̄Ka̍a̍sā chie̍̍e̍ 
1Pāa̍le̍ pi᷅lɛ̍, mi̍ Sa̍msīŋ ku̍ā Ka̍a̍sā, chi̍e̍e̍ Fīli̍i̍tīāŋnda̍. O̍ ko̍ŋ, mbo̍ chā wānā la̍nɔ̍ 
ti̍a̍māā bɛ̄ndū pīlɛ̍, mbo̍ kūā le̍ mā lɔ᷄l nda̍ chūa̍a̍ ho̍ō. 

2Mɛ̄ɛ̍ wāŋnda̍ Ka̍a̍sā a̍ tu̍e̍ī māā Sa̍msīŋ o̍ ku̍ɛ̄ lo̍ŋ, ma̍ vēēla᷅ŋ kpo̍u̍ ma̍ kɔ̍ ba̍lū 
fo̍ndāŋ o̍ wa̍ wo̍. Mi̍ ā ti᷄ŋ ā kɔ̍ cha᷅l o̍ dīōlā sāāsa̍ chi̍o̍o̍ le̍ mī nda̍ a̍a̍ bi̍ī ndu̍. Īchɔ̄l 
kōŋ pi̍i̍ pi̍i̍, ā wa̍ ndu̍ mɛ̄ŋgɛ̄lāa̍, ā mēīyāā do̍ŋ do̍ŋ, ma̍ kɛ̄ɛ̄sīāā māā tē pāa̍le̍ŋ le̍e̍ 
sɛ᷅ dɔ̍ɔ̍ pɛ̍, nda̍ a̍a̍ de̍l ndu̍ chōo̍, nda̍ a̍a̍ di̍ī ndu̍. 

3Kɛ̍ mɛ̄ɛ̍ Sa̍msīŋ o̍ te̍ndū a̍ dītɛ̍ɛ̄ŋndo̍, le̍ mbō kūɛ̄nu᷄ŋ, mbo̍ kēēkū dīō sāāsa̍ chi̍o̍o̍ 
sūŋgɔ̄ɔ̄ a̍ da̍kpe̍ŋnda̍ ndɔ̄la̍ŋ lātūlu̍, ndu̍yɛ̍, a̍ chīli̍ŋu̍ŋ bɛ̍ndūŋ nda̍ kīndā ndu̍ wo̍ŋ 
kpo̍u̍, mbo̍ bīī o̍ lāchōŋgu̍. Mbo̍ hēl a̍ ndu̍ o̍ pēmbēi̍ chōo̍ pɔ̍ɔ̍li̍ le̍ kɔ̄la̍ŋ kūmbū 
Hi̍būlɔ̄ŋ chi̍e̍e̍ wo̍. 

Nyɛ ̍yɔn̍u̍ŋ Sa̍msīŋ tɛɛ̄ŋ̄ nda̍ Dīla̍il̍ā wo̍ 
4O̍ ko̍ŋ kɔ̍ɔ̍lī, mɛ̄ɛ̍ te̍le̍ŋ ti᷄ŋ ō hīo̍u̍, mi̍ Sa̍msīŋ ka̍a̍lā chūā pīlɛ̍ dīōla̍ŋ āā Dīla̍i̍lā, 
wānā wa̍ā o̍ chi̍e̍e̍ pi᷅lɛ̍ o̍ lɛ̄ŋndē dɛ̍ŋgbɛ̍le̍ŋ ni᷄ŋ So̍lu̍ɛ̍kī. 

5Mɛ̄ɛ̍ wāŋ bɛ̄ndūa̍a̍ Fīli̍i̍tīāŋ a̍ che᷅ māā Sa̍msīŋ o̍ cho̍ nda̍ chūa̍a̍ ho̍ō, ma̍ mālnu᷄ŋ 
ma̍ kɔ̍ di̍mūl chūa̍a̍ ho̍ō āā, “Dɛ̄ɛ̄ni̍a̍a̍ Sa̍msīŋ mbō chɔ᷄m nu̍m nyɛ᷄ to̍sa̍ mbo̍ nɔ̄ 
kpāāyā bɛ̍ndōo̍ ho̍ō wo̍. Mbō chɔ̄m nu̍m mɛ̄ɛ̍ wānā nɔ̍lā mā yi̍i̍ ndu̍ mā ti̍u̍ ndu̍ bā 

ō nɔ̍lā mbō hɛ̄lu᷄ŋ te̍ yɛ̍. Tē a̍ nɔ̍la̍ mā to̍sa̍l na̍a̍ sūɛ̍i̍ he̍ī pɛ̍, na̍a̍ ki̍nɛ̍i̍ wānā o̍ wānā 
cho̍ nu̍m nyɛ̄ sɔ̄lāa̍ kē ka̍ni̍ŋ hu̍mbo᷄ŋ wāa̍ ō pīlɛ̍ a̍ kɛ̄mɛ̄.” 

6Pāa̍le̍ pi᷅lɛ̍ mi̍ Dīla̍i̍lā o̍ di̍mūl Sa̍msīŋ āā, “Yāndi̍i̍ chɔ̍m ya̍ nyɛ̍ to̍sa̍ ma̍ nɔ̄ kpāāyā 
bɛ̍ndōo̍ ho̍ō wo̍. Ndu̍yɛ̍, tē wānā ye̍e̍ma̍ le̍ nu̍m yīīyo̍ mī wānā ti̍u̍ nu̍m bā a̍ he̍lūŋ 
te̍ pɛ̍, vɛ̄ɛ̍nɛ̍ wa̍nā lo̍o̍kū yɛ̍ ndi̍ tōsā?” 

7Mi̍ Sa̍msīŋ di̍mūl ndu̍ āā, “Tē wānā yi̍i̍ ya̍ pɛ̍ a̍ yūēī nda̍ kīndū chīɔ̄ūwo̍ ve̍ ī 
kīyɛ̍i̍ye̍ ī ŋɔ᷄mmɛ̍ū, i̍ fɔ̍la̍ wɔ̍ le̍ ve̍ pɛ̍, I̍ nɔ᷅ lɛ̍ kpāāyā o̍ kpāāyā le̍, kpāāyā yɔ̍ŋāa̍ ho̍ō 
ko̍ni̍ ya̍ I̍ nɔ᷅ ni᷅ŋ ni̍.” 

8O̍ ko̍ŋ, mi̍ māsāa̍ Fīli̍i̍tīāŋnda̍ ā chūū Dīla̍i̍lā yūēī nda̍ kīndū chīɔ̄ūwo̍ ve̍, ī kīyɛ̍i̍ye̍ 
ī ŋɔ᷄mmɛ̍ū i̍ ndi̍ i̍i̍ fɔ̍la̍ wɔ̍ le̍ ve̍. O̍ ko̍ŋ kɔ̍ɔ̍lī, mi̍ Dīla̍i̍lā o̍ yi̍ī Sa̍msīŋ a̍ ndi̍ po᷅ŋ. 

9Ndu̍yɛ̍, Dīla̍i̍lā ndu̍ o̍o̍ kɛ̍si̍ ni᷅ŋ pūa̍a̍ o̍ lu̍mūi̍yo̍ ō pīlɔ̍ɔ̍ ni᷄ŋ le̍ Sa̍msīŋ hūnɔ̄ɔ̄ dēlɔ̄ɔ̍ 
chōo̍. Mɛ̄ɛ̍ Dīla̍i̍lā chi̍i̍ Sa̍msīŋ yīi̍, mbo̍ dēŋī chōo̍ cho̍o̍ āā, “Sa̍msīŋ, Sa̍msīŋ 
Fīli̍i̍tīāŋnda̍ hīŋ le̍ nu̍m dēlɔ̄ɔ̍ chōo̍.” O̍ ko̍ŋ, mi̍ Sa̍msīŋ o̍ yi̍ŋgā. Mɛ̄ɛ̍ o̍ yi̍ŋga̍, mi̍ 
yūēī nda̍ yīi̍ ndu̍ ve̍ ī kīōlī kīōlī, kpa̍li̍ kpa̍li̍, wānā a̍a̍ cha᷅ ko̍ bɛ̍ɛ̍ āā kɛ̍īyo̍ nda̍ wa̍ 
kīlī kīlīo̍o̍ a̍ yīŋnde̍ŋ ni̍. O̍ ko̍ŋ, mi̍ Fīli̍i̍tīāŋnda̍ dēmā le̍ mā sīna̍ sɔ̍ɔ̍sɔ̍ɔ̍yɛ̍ī kpāāya̍ 
Sa̍msīŋ ndo̍. 

10O̍ ko̍ŋ kɔ̍ɔ̍lī, mi̍ Dīla̍i̍lā o̍ di̍mūl Sa̍msīŋ āā, “Dīɔ̄mnde̍ kpe̍e̍kpe̍i̍ ŋ̄ chē ya̍ he̍ī sūīyo̍ 
ni̍, ma̍ dīmūl la̍ chōōlā wāā nu̍a̍ā. Yāndi̍i̍, chɔ̍m ya̍ mɛ̄ɛ̍ wānā lo̍o̍kū nu̍m yīī mā tīu̍ 
nu̍m bā yɛ̍.” 

11Mi̍ Sa̍msīŋ o̍ di̍mūl ndu̍ āā, “Tē wānā yi̍i̍ ya̍ a̍ yūēī kīyɛ̍i̍ye̍ ī nda̍ sōli̍ wɔ̍ kpe̍ku̍ o̍ 
kpe̍ku̍ a̍ ndi̍ le̍ ve̍ pɛ̍, dīāllūŋ nīŋ ka̍la᷄ŋ ŋ̄ chūū. I̍ nɔ᷅ lɛ̍ kpāāyā o̍ kpāāyā le̍, kpāāyā 
yɔ̍ŋāa̍ ho̍ō ko̍ni̍ ya̍ I̍ nɔ᷅ ni᷅ŋ ni̍.” 

12O̍ ko̍ŋ kɔ̍ɔ̍lī, mi̍ Dīla̍i̍lā chu̍ā vɛ̄lɛ̄ yūēī kīyɛ̍i̍ye̍ ī chēle̍ŋ mbo̍ yīī Sa̍msīŋ a̍ ndi̍ po᷅ŋ. 
Ndu̍yɛ̍ ndu̍ o̍o̍ kɛ̍si̍ ni᷅ŋ pūa̍a̍ o̍ lu̍mūi̍yo̍ ō pīlɔ̍ɔ̍ ni᷄ŋ le̍ Sa̍msīŋ dēlɔ̄ɔ̍ chōo̍. Mɛ̄ɛ̍ o̍ 
chi̍i̍ ndu̍ yīī kōŋ, mbo̍ dēŋī chōo̍ cho̍o̍ āā, “Sa̍msīŋ, Sa̍msīŋ, Fīli̍i̍tīāŋnda̍ hīŋ le̍ nu̍m 
dēlɔ̄ɔ̍ chōo̍.” Kɛ̍, mɛ̄ɛ̍ Sa̍msīŋ o̍ yi̍ŋga̍, mi̍ yūēī nda̍ yīi̍ ndu̍ bāla̍ŋ nde̍ a̍ ndi̍ ve̍ ī kīōlī 
kīōlī kpa̍li̍ kpa̍li̍ wānā a̍a̍ cha᷅ ko̍ bɛ̍ɛ̍ āā a̍ kɛ̍īyo̍ nda̍ a̍a̍ yi̍i̍ ndu̍ ni̍. 

13Mi̍ Dīla̍i̍lā o̍ di̍mūl vɛ̄lɛ̄ Sa̍msīŋ āā, “Dīɔ̄mnde̍ kpe̍e̍kpe̍i̍ ŋ̄ chō wɔ̄ ya̍ he̍ī sūīyo̍ kɛ᷅ 
ni̍, mā dīmūl la̍ chōōla̍ŋ. Yāndi̍i̍ chɔ̍m ya̍ mɛ̄ɛ̍ wānā lo̍o̍kū nu̍m yīī mā ti̍u̍ nu̍m bā 
yɛ̍.” Mi̍ Sa̍msīŋ o̍ di̍mūl ndu̍ āā, “Tē wānā o̍ wānā lɔ̍fa̍ yīīŋīī nīi̍ ka̍nde̍la̍ ŋɔ̍mmɛ̍ūve̍ 
he̍ī ya̍ o̍ lēbōl pɛ̍ mɛ̄ɛ̍ nda̍ lūā nu̍a̍ā kōlāa̍ yɛ̍, ndu̍yɛ̍ mi̍ wānā sa̍a̍ ndi̍ mā yi̍i̍ ndi̍ a̍ 
pe̍nīi̍ye̍ po᷅ŋ, dīāllūŋ nīŋ ka̍lāŋ ŋ̄ chūū. I̍ nɔ᷅ lɛ̍ kpāāyā o̍ kpāāyā le̍, kpāāyā yɔ̍ŋāa̍ 
ho̍ō ko̍ni̍ ya̍ I̍ nɔ᷅ ni᷅ŋ ni̍.” 

14O̍ ko̍ŋ, mi̍ Dīla̍i̍lā to̍sā mi̍ Sa̍msīŋ hi̍a̍ū o̍ lūa̍a̍ŋ. Mɛ̄ɛ̍ o̍ hi̍o̍ū o̍ lūa̍ŋ, mi̍ Dīla̍i̍lā o̍ 
lɔ̍fā yīīŋīi̍ wa̍ Sa̍msīŋ o̍ lēbōl ka̍nde̍la̍ŋ lā ŋɔ᷄mmɛ̍ū ve̍, mɛ̄ɛ̍ nda̍ lūā nu̍a̍ā kōlāa̍ yɛ̍, 
o̍ ko̍ŋ kɔ̍ɔ̍lī mbo̍ sāā ndi̍ mbo̍ yīī ndi̍ a̍ pe̍nīi̍ye̍. O̍ ko̍ŋ kɔ̍ɔ̍lī, mbo̍ tīndī Sa̍msīŋ, mbo̍ 
dīmūl ndu̍ āā, “Sa̍msīŋ, Sa̍msīŋ Fīli̍i̍tīāŋnda̍ hīŋ le̍ nu̍m dēlɔ̄ɔ̄ chōo̍.” Kɛ̍ mɛ̄ɛ̍ 

Sa̍msīŋ o̍ yi̍ŋga̍, yīīŋīī Dīla̍i̍lā o̍ lɔ̍fa̍ ndu̍ ke̍ŋ o̍ lēbōl, mbo̍ yīī ndi̍ a̍ pe̍nīi̍yo̍ŋ nde̍, 
mi̍ Sa̍msīŋ o̍ ti̍i̍mbūū ndi̍ kpo̍u̍. 

15O̍ ko̍ŋ, mi̍ Dīla̍i̍lā di̍mūl Sa̍msīŋ āā, “Sa̍msīŋ, dīmīo̍o̍ ko̍ ŋ̄ dīmī a̍ sōndō ni̍ māā a̍ 
ka̍a̍la̍ ya̍, kɛ̍ a̍ ka̍a̍la̍ ya̍ a̍ kɔ̄l nu̍m kpo̍so̍ŋ te̍. Lēyāa̍ kpu̍lu̍ku̍u̍ ŋ̄ hūi̍ yɔ̄ ya̍ ni̍ mā 
sūēī ya̍ dīɔ̄mnde̍. Ndu̍yɛ̍, mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍ I̍ cho̍ nu̍m kɔ̄ɔ̄lī kɛ̍, a̍ nɔ̍la̍ 
wɔ̍ mā chɔ̍m ya̍ nyɛ̍ to̍sa̍ ma̍ nɔ̄ kpāāyā bɛ̍ndōo̍ ho̍ō wo̍ le̍.” 

16O̍ ko̍ŋ kɔ̍ɔ̍lī, mi̍ chūa̍a̍ ho̍ō ō hīāū lāchī a̍ Sa̍msīŋ kɔ̄llo̍ lɛ̄ndīo̍o̍ a̍ sūɛ̍i̍ he̍ī. Le̍ te̍le̍ŋ 
o̍ te̍le̍ŋ ō wa̍ Sa̍msīŋ kɔ̄ɔ̄lī. Mɛ̄ɛ̍ o̍ hi̍u̍ Sa̍msīŋ kɔ̄llo̍ lɛ̄ndīo̍o̍ te̍i̍, mi̍ Sa̍msīŋ sa̍ŋgā a̍ 
ndu̍ kɔ̄llo̍ lɛ̄ndīo̍o̍. 

17O̍ mɛ̄ɛ̄lu̍la̍ŋ kpɔ̍ŋ, mbo̍ dīmūl Dīla̍i̍lā tōnya̍a̍. Mbo̍ dīmūl ndu̍ āā, “Kāni̍ nda̍ vēlū 
ya̍, ā ke̍i̍ yɔ̍ ya̍ kūūsi̍e̍i̍ o̍ lēbōl mā sēndi̍ ya̍ le̍. Kāni̍ fo̍ndōle̍, dīmīo̍o̍ nu̍a̍ā ma̍ vīālū 
ya̍, ma̍ chūā ya̍ ma̍ yɔ̄ŋgū ya̍ o̍ Mɛ̄lɛ̄ka̍ lo̍ māā Na̍a̍sālūɛ̍i̍nɔ̍. Tē wānā se᷅ndi̍ ya̍ 
yīīŋnde̍ he̍ī o̍ lēbōl pɛ̍, dīāllūŋ nīŋ ka̍la᷄ŋ kpo̍u̍ ŋ̄ chūū. I̍ nɔ᷅ lɛ̍ kpāāyā o̍ kpāāyā le̍, 
kpāāya̍ yɔ̍ŋāa̍ ho̍ō ko̍ni̍ ya̍ I̍ nɔ᷅ ni᷅ŋ ni̍.” 

18Mɛ̄ɛ̍ Dīla̍i̍lā o̍ sa̍a̍lu̍ŋ māā Sa̍msīŋ o̍ chi̍i̍ ndu̍ kɔ̄l tɔ̄ɔ̄nɔ᷄ŋ o̍ bā, mbo̍ yɔ̄ŋ dīōmnde̍ŋ 
nāa̍ māsāa̍ māFīli̍i̍tīāŋnda̍ chūā. Mbo̍ dīmūl nda̍ āā, “Lā mīīŋgu̍ na̍nu᷄ŋ, ō chīi̍ ya̍ 
nyɛ̄ o̍ nyɛ̄ chɔ̄m. Hūnɔ̄ɔ̄ mɛ̄ɛ̄lāa̍ kpɔ̍ŋ nya̍ cho̍ ni᷅ŋ ho̍ō ni̍.” O̍ ko̍ŋ, mi̍ māsāa̍ 
māFīli̍i̍tīāŋnda̍ ā mīīŋgū o̍ chīɛ̍i̍ Dīla̍i̍lā wo̍. Ndu̍yɛ̍, mɛ̄ɛ̍ nda̍ wa̍ mīīŋgōo̍, ma̍ chūā 
nyɛ̄ sɔ̄lāā nda̍ chūe̍l Dīla̍i̍lā būŋgɛ̄i̍ yo̍ ma̍ kūā a̍ ndu̍ o̍ bā. 

19O̍ ko̍ŋ kɔ̍ɔ̍lī, mi̍ Dīla̍i̍lā to̍sā mi̍ Sa̍msīŋ hi̍nī ndu̍ o̍ bɛ̄ŋgu̍, mbo̍ lō tōsāa̍ mi̍ Sa̍msīŋ 
hi̍a̍ū o̍ lūa̍a̍ŋ. O̍ ko̍ŋ, mi̍ Dīla̍i̍lā ve̍e̍lū po̍ pi᷅lɛ̍. Mi̍ pōo̍ ho̍ō ō hu᷄ŋ se̍ndī Sa̍msīŋ yīīŋīī 
ka̍nde̍la̍ ŋɔ̍mmɛ̍ū wa̍ ndu̍ ke̍ŋ o̍ lēbōl le̍ kpo̍u̍. Ndu̍yɛ̍ dīmīo̍o̍ nu̍a̍ā ma̍ chīī Sa̍msīŋ 
sēndī, mī kpāāya̍ ndɔ̄ɔ̍ o̍ chūū. O̍ ko̍ŋ kɔ̍ɔ̍lī, mi̍ Dīla̍i̍lā o̍ ka̍ndū Sa̍msīŋ hīīlūūwo̍, 
mbō pālā ndu̍. 

20Mi̍ Dīla̍i̍lā o̍ di̍mūl ndu̍ chōo̍ cho̍o̍ āā, “Sa̍msīŋ, Sa̍msīŋ, Fīli̍i̍tīāŋnda̍ hīŋ le̍ nu̍m 
dēlɔ̄ɔ̍ chōo̍.” Mɛ̄ɛ̍ Sa̍msīŋ o̍ te̍ndū, mbo̍ yīya᷄ŋ māā ō chō lɛ̄ hāū yi̍ŋgā a̍ kpāāya̍ 
bɛ̍ndōo̍ mbō kūɛ̄nu᷄ŋ māā pāāndū. Ō sīna̍ nu̍a̍ā māā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ ndu̍ 
ni᷅ŋ fāŋa᷄ŋ kɔ̍ɔ̍lī le̍. 

21O̍ ko̍ŋ, mi̍ Fīli̍i̍tīāŋnda̍ hu᷄ŋ de᷅l ndu̍ chōo̍. Ndu̍yɛ̍, ma̍ kāālīāā ndu̍ hɔ̄lta̍ŋ. O̍ ko̍ŋ 
kɔ̍ɔ̍lī, ma̍ chūā ndu̍ ma̍ kūā a̍ ndu̍ Ka̍a̍sā chi̍e̍e̍ ma̍ kɔ̍ dɔ̍ū ndu̍ o̍ chīɛ̄ī mānyūmndo̍ 
ni᷄ŋ. Ndu̍yɛ̍, ma̍ dūāū ndu̍ o̍ yɔ̄lɔ̄ŋ Būlɔ᷄ŋsīi̍ŋ bɛ̍ndo᷄ŋ. O̍ ko̍ŋ kɔ̍ɔ̍lī, ma̍ sīmī ndu̍ 
wi̍tīi̍yo̍ŋ chūīyo̍ o̍ chīɛ̄ī mānyūm kōŋ ni᷄ŋ. 

22Kɛ̍ mɛ̄ɛ̍ te̍le̍ŋ ti̍ŋ hīo̍u̍, mi̍ yīīŋīī ndūɛ̍i̍ kāndū vɛ̄lɛ̄ wūlɔ̄ɔ̍. 

A̍ mɛɛ̄ ̍Sa̍msīŋ nda̍ Fīlii̍t̍īāŋnda̍ ā sɔl̄a̍ pīɔm̍ndo̍ lātūlu̍ yɛ ̍o̍kɔɔ̄ ̄
23O̍ ko̍ŋ kɔ̍ɔ̍lī, mi̍ māsāa̍ māFīli̍i̍tīāŋnda̍ ā vēēlū bɔ̄ŋa᷄ŋ dīāā nyɛ̄ dīāā bɛ̄ndōo̍ le̍ mā 
tōsa̍ kɔ̄l kɛ̄ndɔ̄ɔ̍, ndu̍yɛ̍ mā sōli̍ sa̍lāla̍ŋ o̍ mɛ̄lɛ̄ka̍ ndāa̍ Da̍kɔ̄ŋ ndo̍. Kāni̍ fo̍ndōle̍, 
le̍ mɛ̄ɛ̍ nda̍ bīī Sa̍msīŋ yɛ̍. Nda̍ kpo̍u̍ ma̍ nāŋ kɔ̄l, ma̍ dīmī āā, “Mɛ̄lɛ̄ka̍ nāa̍ Da̍kɔ̄ŋ 
ō ke̍ na̍a̍ kpāāyāa̍ mi̍ ŋ̄ bīī Sa̍msīŋ, ya̍a̍mɔ̍ɔ̍nɔ̍ na̍a̍.” 

24-25Nda̍ kpo̍u̍ ma̍ tōsā kɔ̄l kɛ̄ndɛ̄ bɛ̄ndōo̍, ā wa̍ di̍o̍la̍ŋ a̍ kōlɔ̄ɔ̄la̍ŋ kpe̍e̍kpe̍i̍. Mɛ̄ɛ̍ 
nda̍ na᷄ŋ lākɔ̄l te̍i̍, ma̍ dīmī āā, “Lā sōlu̍l na̍a̍ Sa̍msīŋ mbo̍ hu᷄ŋ to̍sāl na̍a̍ nyɛ̄m 
māma᷄ŋ.” O̍ ko̍ŋ, ma̍ kɔ̍ so̍lī Sa̍msīŋ o̍ chīɛ̄ī mānyūmndo̍ ni᷄ŋ, ma̍ hu᷄ŋ si̍mī ndu̍ nda̍ 
lāchī o̍ sūŋgbu̍a̍ŋ tɛ̍ɛ̍ŋ, mā tōsā nyɛ᷅m māma᷄ŋ a̍ ndu̍. Mɛ̄ɛ̍ wāŋnda̍ chē Sa̍msīŋ, 
nda̍ kpo̍u̍ ma̍ sāŋgālā mɛ̄lɛ̄ka̍ ndāa̍, ma̍ lō o̍ ko̍ŋ ma̍ dīmī āā, “Mbɔ̄ mɛ̄lɛ̄ka̍ nāa̍ o̍ 
ba̍li̍ka̍ mbo̍ māl na̍a̍ ya̍a̍mɔ̍ɔ̍ nāa̍ o̍ bā. Po̍ di̍u̍ wāŋndā chīe̍e̍ya̍ dīū bɛ̄ndōo̍ lɛ̄ŋnde̍ŋ 
nde᷅ŋ mbo̍ tɛ̄ɛ̄mbūū lɛ̄ŋndē nāāle̍ŋ ndo̍ ō chō ni᷅ŋ hāū na̍a̍ o̍ bā.” 

26O̍ ko̍ŋ kɔ̍ɔ̍lī, mi̍ Sa̍msīŋ di̍mūl po̍ bu̍ɛ̍i̍ wa̍ ndu̍ bāa̍ sāa̍ wo̍ āā, “Yāndi̍i̍ sɔ̍ɔ̍ŋgu̍u̍ 
ya̍ o̍ sūŋgbu̍ma̍ sa̍a̍ chīɛ̄īyo̍ wa̍ŋ īkɛ̄i̍ mī pi̍la̍ŋ, le̍ mī sɛ̍ɛ̍ŋu̍ŋ ma̍ŋ mī pɛ̍ŋgi̍.” 

27Ndu̍yɛ̍, wāŋnda̍ chīe̍e̍ya̍ ā wa̍ ā pīāā chīɛ̄īyo̍ cha̍, wāŋ pīāāndūa̍a̍ a̍ wāŋ 
lāāndūa̍a̍. O̍ ko̍ŋ kɔ̍ɔ̍lī, māsāa̍ māFīli̍i̍tīāŋāā ŋūɛ̍ɛ̍nu̍a̍a̍ kpo̍u̍ ā wa̍ lo̍ŋ. Wānāa̍ wa̍ 
o̍ chīɛ̄īyo̍ chōo̍ ma̍ wā Sa̍msīŋ tōfāa̍ wa̍, wāŋ pīāāndūa̍a̍ a̍ wāŋ lāāndūa̍a̍ nda̍ wa̍ 
wāa̍la̍ŋ lā yāa̍ (3,000). 

28O̍ ko̍ŋ kɔ̍ɔ̍lī, mi̍ Sa̍msīŋ o̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄. Mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, yāndi̍i̍ lo̍o̍nu̍ŋ a̍ ya̍. Yāndi̍i̍ Mɛ̄lɛ̄ka̍ nāa̍, ke̍ ya̍ kpāāyā 
mɛ̍ɛ̍lāa̍ kpɔ̍ŋ mi̍ mi̍ŋgu̍l Fīli̍i̍tīāŋnda̍ ha̍ā māa̍. Kāni̍ fo̍ndōle̍, le̍ kāālīāā nda̍ kāāli̍a̍a̍ 
ya̍ hɔ̄lta̍ŋ ndo̍.” 

29O̍ ko̍ŋ kɔ̍ɔ̍lī, mi̍ Sa̍msīŋ o̍ sa̍ā sūŋgbu̍ma̍ sa̍a̍ chīɛ̄īyo̍ mi̍ mā wā o̍ chīɛ̄īyo̍ tɛ̄ɛ̄ŋ 
nda̍ŋ vēllāa̍ vēllē. Mɛ̄ɛ̍ o̍ sa̍a̍ le᷅ŋ a̍ bā kɛ̄ndɔ̄ɔ̍, mbo̍ sāā lē pīlɛ̍ le̍ŋ a̍ bā mīāllo̍, mbo̍ 
kīndu᷄ŋ o̍ ma̍ŋ vēllāa̍ vēllē. 

30Mbo̍ dēŋī chōo̍ cho̍o̍ kpe̍le̍ŋ āā, “Na̍a̍ Fīli̍i̍tīāŋnda̍ ha̍ā, ŋ̄ wu᷄ ha̍ū lātūlu̍.” Mbo̍ 
nyīndū sūŋgbu̍a̍ŋ ma̍ŋ a̍ kpāāya̍ ndɔ̄ɔ̍ kpo̍u̍. O̍ ko̍ŋ, mi̍ chīɛ̄ī bɛ̄ndōo̍ ho̍ō ō kōmbā 
nda̍ chōo̍ kpu̍lūŋ. Wānā o̍ wāna̍ wa̍ chīɛ̄ī ni̍ŋ ndo̍ŋ, Fīli̍i̍tīāŋnda̍ māsāā ndāa̍ 
bɛ̄ndūa̍a̍ ni̍, wānāā tūa̍a̍ wa̍ lo̍ŋ nda̍ ni̍, nda̍ kpo̍u̍ mi̍ chīɛ̄īyo̍ ho̍ō ō dēl nda̍ chōo̍ 
ma̍ wū. Wānāā Sa̍msīŋ o̍ di̍ī pāa̍le̍ le̍ŋ nda̍, nda̍ a̍a̍ hi̍o̍ū a̍ wānāā o̍ di̍u̍ o̍ sɔ̍ŋgɔ̄ɔ̍ 
ni᷄ŋ nda̍. 

31O̍ ko̍ŋ kɔ̍ɔ̍lī, mi̍ Sa̍msīŋ pɔ̄mbūāā ndūa̍a̍ a̍ wānāya̍ŋ ŋ̄ pīlɔ̍ŋ ā hu᷄ŋ chu̍ā ndu̍ ma̍ 
mīīŋgū a̍ ndu̍ o̍ nda̍lo̍ chi̍e̍e̍. Ma̍ kɔ̍ chɔ᷅ ndu̍ o̍ sɛ̄i̍ nda̍ chɔ᷅ Māno̍wā fi̍nyā ndɔ̄ wo̍ 
ni᷄ŋ So̍lūā a̍ Ɛ̄sīta̍wɔ̄ chi̍e̍e̍ tɛ̍ɛ̄ŋ. Sa̍msīŋ o̍ chi̍i̍ wɔ̄sīla̍ŋ bi̍di̍i̍ŋ I̍sɔ̄lūɛ̍i̍ya̍ chīla̍ŋ, mbo̍ 
wū. 

Chɔ̄ɔ̍chia̍̍a̍ 17 

A̍ nyɛ ̄Mik̍āā to̍o̍sia̍̍a̍ le̍ ndu̍ sōōlūūwo̍ māā mɛl̄ɛk̄a̍ wo̍. 
1Po̍ pi᷅lɛ̍ wa̍ o̍ lɛ̄ŋndē ŋ̄pēmbūle̍ŋ ni᷄ŋ E̍fi̍lūēm dīōla̍ŋ āā Mi̍kāā. 

2Pāa̍le̍ pi᷅lɛ̍, mbo̍ dīmūl kāla̍ ndɔ̄ āā, “Nde̍, nyɛ̄ sɔ̄lāā ka̍ni̍ŋ hu̍mbūŋ wāa̍ pi᷅lɛ̍ a̍ 
kɛ̄mɛ̍ lo̍ nu̍m o̍ bā ma̍ wā ndu̍ nūūvīa̍a̍ ndu̍yɛ̍ mi̍ tu̍ɛ̍ī ma̍ mēnā wo̍, ya̍ chu̍a̍ ni̍.” O̍ 
ko̍ŋ, mi̍ kāla̍ ndɔ̄ o̍ du̍a̍ū ndu̍ sa̍lā, mbo̍ dīmī āā, “Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ 
nu̍m sa̍lā po᷄ nūu̍, le̍ mɛ̄ɛ̍ ŋ̄ sɔ̄lɔ̍la̍ŋ su̍ɛ̍i̍ he̍ī yɛ̍.” 

3O̍ ko̍ŋ kɔ̍ɔ̍lī, mi̍ Mi̍kāā o̍ chu̍ā nyɛ̄ sɔ̄lāā ndu̍ o̍o̍ lo̍ ko̍ŋ ka̍la̍ ndɔ̍ o̍ bā wo̍, mbo̍ 
mīŋgī kāla̍ ndɔ̍ o̍ bā. O̍ ko̍ŋ, mi̍ kāla̍ ndɔ̄ o̍ di̍mī āā, “Yɔ̄ŋi̍ sēndi̍ ya̍ I̍ me̍na̍ wo̍ ō bīi̍ 
po̍ nūu̍, I̍ cho̍ nyɛ̄ sɔ̄lāa̍ ho̍ō chūā chɔ̍ mī yɔ̍ŋgu̍ ndu̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ māā kē, 
le̍ mā tōōsi̍a̍a̍ nyɔ̄ɔ̍ le̍ ndu̍ wāa̍ sōōlūūwo̍, mā tēēŋgi̍a̍a̍ ka̍ni̍ŋ hu̍mbo᷄ŋ mu᷅ŋ mā 
kūmbū ndu̍ kpo̍u̍ a̍ mu̍ŋ.” O̍ ko̍ŋ kɔ̍ɔ̍lī, mbo̍ dīmūl Mi̍kāā po̍ ndɔ̄ āā, “Ā chē nyɛ̄ 
sɔ̄lāa̍ ho̍ō, I̍ cho̍ nu̍m ndu̍ mīŋgī o̍ bā pi̍la̍.” 

4Mɛ̄ɛ̍ kālāa̍ Mi̍kāā o̍ ke̍ Mi̍kāā ka̍ni̍ŋ mu̍ŋ, mi̍ Mi̍kāā o̍ mi̍ŋgī mu̍ŋ kāla̍ ndɔ̍ o̍ bā. 
Mi̍ kāla̍ ndɔ̄ chu̍ā nyɛ̄ sɔ̄lāa̍ ho̍ō lēchōo̍ o̍ ti̍ŋ ka̍ni̍ŋ hu̍mbo᷄ŋ kɛ̄mɔ̄ɔ̍ lē dīi̍ŋ mbo̍ 
yōō wānāa̍ to̍sā wa̍llo̍ a̍ ka̍ni̍ŋ hu̍mbo᷄ŋ nda̍. O̍ ko̍ŋ, mi̍ wānāā kāŋ ā tōōsīāā nyɔ̄ɔ̍ 
a̍ yɔ̄mndo̍ le̍ ndu̍ sōōlūūwo̍ māā mɛ̄lɛ̄ka̍. Ma̍ tēēŋgīāā ka̍ni̍ŋ hu̍mbūŋ mu᷅ŋ ma̍ 
kūmbū nyɛ̄ kōŋ kpo̍u̍ a̍ mu̍ŋ. O̍ ko̍ŋ kɔ̍ɔ̍lī, ma̍ chūā nyɔ̄ɔ̍ ho̍ō ma̍ kɛ̄sī ndu̍ o̍ Mi̍kāā 
lo̍ chi̍ɛ̍ī ni̍ŋ. 

5Mi̍ Mi̍kāā o̍ to̍o̍sīāā fo̍ndāŋ ndɔ̍ lāsōōlu̍u̍wo̍. Ndu̍yɛ̍ o̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ 
nyɛ̄m yɛ̍i̍ yɛ̍ŋ che᷅le̍ŋ le̍ mu̍ŋ sōōlūūwo̍ māā mɛ̄lɛ̄ka̍ ndɔ̄. Ndu̍yɛ̍, mbo̍ tōōsīāā 
dōma̍ wānā so̍līāā lāsa̍lāa̍ ō wōōnūŋ le̍ Mɛ̄lɛ̄ka̍ dīōmndo̍ nyūnāa̍ wo̍. O̍ ko̍ŋ kɔ̍ɔ̍lī, 
mbo̍ hɛ̄lī po̍ ndɔ̄ɔ̍ mbo̍ sīīŋgu̍u̍ ndu̍ wāna̍ ndɔ̄ so̍līāā lāsa̍lā. 

6Ndu̍yɛ̍, māsā o̍ māsā ve̍ o̍ lɛ̄ŋndē I̍sɔ̄lūɛ̍i̍le̍ ni᷄ŋ a̍ te̍le̍ŋ ko̍ŋ te̍. Wānā o̍ wānā nyɛ̄ 
ndu̍ o̍o̍ ye̍e̍mā le̍ tōsāa̍ wo̍ ko̍ni̍ ndu̍ o̍o̍ to̍sā ni̍. 

7Po᷄ chu̍ā pīāāndū pīlɛ̍ wa̍ Bɛ̍ti̍lɛ̍hɛ̄m chi̍e̍e̍ o̍ lɛ̄ŋndē Chu̍dāle̍ŋ ni᷄ŋ, fūlāa̍ o̍ yu̍ŋgu̍ 
Chu̍dā chōo̍, Li̍va̍īnɔ̍ɔ̍ o̍ wa̍ ni̍. 

8Ō wa̍ a̍ te̍le̍ŋ pi᷅lɛ̍, mi̍ pōo̍ ho̍ō ō cha᷄ŋ nāa̍ o̍ wa̍ īchāli̍ Bɛ̍ti̍lɛ̍hɛ̄m o̍ lɛ̄ŋndē 
Chu̍dāle̍ŋ ni᷄ŋ nda̍ mbo̍ wā bālɔ̄ɔ̍ le̍ fo̍ndā o̍ ku̍ā mbō kɔ̍ cha᷅l lo̍. Ō lo̍ bālɔ̄ɔ̍ mbo̍ 
hūŋ o̍ lɛ̄ŋndē ŋ̄pēmbūle̍ŋ E̍fi̍lūēm o̍ chīɛ̍i̍ Mi̍kāā wo̍. Mi̍ ī yɔ̄nu᷄ŋ mbo̍ fūūlūū o̍ Chīɛ̍i̍ 
Mi̍kāā wo̍. 

9Mɛ̄ɛ̍ o̍ fu̍u̍lu̍u̍ lo̍ŋ, mi̍ Mi̍kāā nyu̍nā ndu̍ āā, “Kūɛ̍ɛ̍nɛ̍ ŋ̄ chɛ᷄ŋ yɛ̍?” Mbo̍ dīmūl Mi̍kāā 
āā, “Li̍va̍īnɔ̄ɔ̍ ya̍ I̍ cho̍ ni̍. Bɛ̍ti̍lɛ̍hɛ̄m chi̍e̍e̍, o̍ lɛ̄ŋndē Chu̍dāle̍ŋ ni᷄ŋ ya̍ I̍ fu̍la̍ ni̍, kɛ̍ 
mi̍ fa̍ŋa᷄ŋ ndo̍ŋ. Mi̍ wa᷅ bālɔ̄ɔ̍ le̍ fo̍ndā ya̍ I̍ cha᷅l lo̍.” 

10Mi̍ Mi̍kāā o̍ di̍mūl ndu̍ āā, “Mɛ̄ɛ̍ ŋ̄ cha᷄l na̍nu᷄ŋ, mā sīmnu᷄ŋ po̍ ni̍, ndu̍yɛ̍ o̍ ko̍ŋ 
kɔ̍ɔ̍lī, mā wa̍ vɛ̄lɛ̄ wāna̍ nī so̍līāā lāsa̍lā. I̍ cho̍ nu̍m wā le̍ wɔ̄sīo̍o̍ ka̍ni̍ŋ hu̍mbo᷄ŋ tɔ̍. 
Ndu̍yɛ̍ o̍ ko̍ŋ kɔ̍ɔ̍lī, mī ke̍ nu̍m nyɛ̄ chūɛ̄ɛ̄na᷄ŋndo̍, a̍ nyɛ̄ dīa̍a̍.” 

11O̍ ko̍ŋ, mi̍ po᷄ Li̍va̍īnɔ̍ɔ̍ ho̍ō ō chɛ̄l le̍ mā cha᷄l nda̍ Mi̍kāā. Ndu̍yɛ̍, mi̍ Mi̍kāā o̍ chu̍ā 
pōo̍ ho̍ō māā pūa̍a̍ ndūāā vi̍a̍lāa̍ ō pīlɛ̍. 

12O̍ ko̍ŋ kɔ̍ɔ̍lī, mi̍ Mi̍kāā o̍ si̍i̍ŋgūū po̍ Li̍va̍īnɔ̍ɔ̍ ho̍ō wāna̍ ndɔ̄ so̍līāā lāsa̍lā. Ndu̍yɛ̍, 
ma̍ wā nda̍ ndu̍ o̍ ndu̍lo̍ chi̍ɛ̍ī ni̍ŋ. 

13Mi̍ Mi̍kāā o̍ di̍mī āā, “Sɔ̄lāa̍ ho̍ō ni᷅ŋ Li̍va̍īnɔ̍ɔ̍ mbo̍ wā wāna̍ nī so̍līāā lāsa̍lā, I̍ si̍nā 
māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ sa̍lā dɔ̄wɔ̄ɔ̄ mī nyɛ̄ o̍ nyɛ̄ ō wa̍ ō kɛ̄ndɛ̄ a̍ ya̍.” 

Chɔ̄ɔ̍chia̍̍a̍ 18 

Nyɛ ̍yɔn̍u̍ŋ Mik̍āā tɛɛ̍ŋ̍ nda̍ yu̍ŋgu̍ Da᷅ŋ ndo̍ wo̍ 
1A̍ te̍le̍ŋ ko̍ŋ lɛ̄ŋndē I̍sɔ̄lūɛ̍i̍le̍ŋ le̍e̍ ve̍ ma̍sā o̍ māsā bɛ̍ndū bā bɛ̄ŋgu̍ le̍. Ndu̍yɛ̍, a̍ 
bōōndi̍i̍ ke̍ŋ yu̍ŋgu̍ Da᷅ŋndo̍ ndu̍ ndu̍ o̍o̍ sɔ̍la̍ wɔ̍ le̍lɛ̍ŋ o̍ lēlɛ̄ŋ chāāŋāā ndāā 
I̍sɔ̄lūɛ̍i̍ya̍ tɛ̄ɛ̄ŋ te̍. Le̍ he̍ī ma̍ wā nɛ̄īla̍ŋ nūūvīa̍a̍ le̍ nda̍ bɛ̍ɛ̍ mā sɔ̄la̍ fo̍ndāa̍ o̍ nda̍a̍ 
mā cha᷄l lo̍ŋ. 

2Ō wa̍ o̍ te̍le̍ŋ pi᷅lɛ̍, mi̍ wāŋnda̍ Da᷅ŋ a̍ hɛ̍lī pūa̍a̍ ku̍u̍ba̍a̍ ā ŋūɛ̍ɛ̍nu̍ fūlāa̍ o̍ yu̍ŋgu̍la̍ 
ndāla̍ŋ chōo̍, yu̍ŋgu̍ o̍ yu̍ŋgu̍ pōo̍ ō pīlɛ̍. Ma̍ vīām nda̍ māā lāsu̍a̍ŋsu̍a̍ŋ chɔ̄nɔ᷄ŋndo̍ 
nāa̍ nda̍ wa̍ īchāli̍ So̍lūā a̍ Ɛ̄sīta̍wɔ̄ chi̍e̍e̍ wa̍. Ma̍ dīmūl nda̍ āā, “Lā kɔ̍ mī lā kɔ̍ ba̍lū 
o̍ lɛ̄ŋnde̍ŋ ni᷄ŋ mī lā mɛ̄ɛ̄ndi̍a̍ŋ, le̍ na̍a̍ bɛ̍ɛ̍ mī ŋ̄ sɔ̄la̍ fo̍ndāa̍ o̍ na̍a̍.” O̍ ko̍ŋ, mi̍ pūa̍a̍ 
nda̍ vēm ha̍ā wa̍ ā mālnu᷄ŋ ma̍ kūā. Mɛ̄ɛ̍ nda̍ fūūlu̍u̍ o̍ lɛ̄ŋndē ŋ̄pēmbū le̍ŋ E̍fi̍lūēm, 
ma̍ kūā o̍ Mi̍kāā lo̍ chi̍ɛ̍ī ni᷄ŋ le̍ mā kɔ̍ lɔ᷅l lo̍ŋ. 

3Bōōndi̍i̍ nda̍ wa̍ o̍ Mi̍kāā lo̍ chi̍ɛ̍ī ni̍ŋ nde̍, ma̍ tūɛ̄ī po̍ Li̍va̍īnɔ̍ wa̍ lo̍ŋ ndo̍ sūɛ̍i̍. 
Mɛ̄ɛ̍ nda̍ tūēī ndu̍ sūɛ̍i̍, ma̍ sīnā māā ō cho̍ wa̍nā wa̍ā lo̍ŋ te̍ o̍ cho̍ le̍. O̍ ko̍ŋ, ma̍ 
nyūnā pōo̍ āā, “Nɛ̄ɛ̍nɛ̍ hi᷅ŋ yɛ̍ a̍ nūm na̍nu᷄ŋ? Yɛ̄ɛ̍nɛ̍ ŋ̄ chō yɛ̄ tōsāa̍ na̍nu᷄ŋ? Wa̍li̍ 
yɛ̄ɛ̍nɛ̍ kpe̍e̍kpe̍i̍, ŋ̄ chō yɛ̄ tōsāa̍ na̍nu᷄ŋ?” 

4Mi̍ po̍ Li̍va̍īnɔ̍ɔ̍ ho̍ō ō mūlī nda̍ dīōm āā, “Chɛ̄la᷅ŋndo̍ na̍a̍ ŋ̄ chɛ̄la᷅ŋ na̍a̍ Mi̍kāā ni̍, 
mbo̍ chūā ya̍ māā wāna̍ ndɔ̍ wa̍li̍, le̍ mī wa̍ wāna̍ ndɔ̄ so̍līāā lāsa̍lāa̍ mbō pāāwā 
ya̍.” 

5Mi̍ pūa̍a̍ su̍a̍ŋsu̍a̍ŋnda̍ ha̍ā ā dīmūl ndu̍ āā, “Yāndi̍i̍ nyu̍na̍l na̍a̍ Mɛ̄lɛ̄ka̍ dīōm tē 
dɛ̍nɛ̍ kɛ̍ndɛ̄ ō wā ni̍ŋ na̍a̍ lāchī nāa̍ na̍a̍ ŋ̄ chō kɔ̄la̍ŋ nda̍.” 

6Mi̍ wānā so̍līāā lāsa̍lāa̍ ho̍ō ō dīmūl nda̍ āā, “Lā bu̍u̍la᷄ŋ te̍ lā kɔ̍. Mɛ̄lɛ̄ka̍ Ya̍a̍wɛ̄ɛ̄ 
pi̍la̍ o̍ cho̍ a̍ nya̍ la̍tu̍lu̍.” 

7O̍ ko̍ŋ kɔ̍ɔ̍lī, mi̍ pūa̍a̍ su̍a̍ŋsu̍a̍ŋa̍a̍ ŋu̍ɛ̍ɛ̍nu̍a̍a̍ ha̍ā ā mālnu᷄ŋ ma̍ kūā La̍i̍sī chi̍e̍e̍. 
Mɛ̄ɛ̍ nda̍ fūūlu̍u̍ La̍i̍sī chi̍e̍e̍, ma̍ sāālu᷄ŋ māā wāŋnda̍ ha̍ā ā chōŋnu᷄ŋ yɛ̍lɛ̍kɛ̍lɛ̍ɛ̍ o̍ 
bā ndāa̍ chōo̍ mɛ̄ɛ̍ wāŋnda̍ Sa̍i̍dɔ̄ŋ a̍ wa̍ŋnu̍ŋ o̍ bā ndāa̍ chōo̍ yɛ̍. Ndu̍yɛ̍ vɛ̍lɛ̄ māā 
ā wānu̍ŋ o̍ bā ndāa̍ chōo̍ a̍ kɔ̄ltā nyūlū, ā būūla̍ŋ le̍ nyɛ̄ o̍ nyɛ̄ le̍. O̍ ko̍ŋ kɔ̍ɔ̍lī, ma̍ 
sāālu᷄ŋ vɛ̍lɛ̄ māā wāŋnda̍ ha̍ā ā hūu̍ ba̍ le̍ nyɛ̄ o̍ nyɛ̄ le̍. Kāni̍ fo̍ndōle̍, māā lɛ̄ŋndē 
ndāle̍ŋ lɛ̄ŋndē sūlāāle̍ŋ le̍ wa̍ ni̍. Ma̍ sāālu᷄ŋ vɛ̍lɛ̄ māā wāŋnda̍ Sa̍i̍dɔ̄ŋ ā wa̍ lēvīl 
la̍nda̍ŋ a̍ wāŋnda̍ ha̍ā. Ndu̍yɛ̍ māā nda̍ a̍a̍ nɔ̍ i̍cha᷅ŋnja̍ o̍ īchāŋnja̍ a̍ wānā o̍ wānā 
le̍. 

8Mɛ̄ɛ̍ pūa̍a̍ ŋūɛ̍ɛ̍nu̍a̍a̍ su̍a̍ŋsu̍a̍ŋnda̍ ha̍ā ā mīīŋgu̍ So̍lūā a̍ Ɛ̄sīta̍wɔ̄ chi̍e̍e̍, mi̍ wānāā 
ndāa̍ nyūnā nda̍ āā, “Vɛ̄ɛ̄ la̍wa̍ā lo̍ŋ?” 

9Mi̍ pūa̍a̍ ku̍ɛ̄ su̍a̍ŋsu̍a̍ŋnde̍ŋ nda̍ ā dīmūl nda̍ āā, “Lā ŋ̄ kɔ̄ŋnu᷅ŋ mī ŋ̄ kɔ̍ chi᷅ŋa̍la᷅ŋ 
wa᷅ŋnda̍ La̍i̍sī a̍ sɔ̍ŋgɔ̄ɔ̍. Ŋ̄ kūɛ̄ mī ŋ̄ kɔ̍ chɔ᷅ lɛ̄ŋnde̍ŋ pɛ̍ɛ̍ŋ. Ndu̍yɛ̍, lē chō lɛ̄ŋndē 
kɛ̄ndɛ̄ lē bɛ̄ndū. Lā ŋ̄ cha̍lnūŋ te̍, ŋ̄ kɔ̄ŋnu᷅ŋ chɔ̍chɔ̍ mī ŋ̄ kɔ̍ chi᷅ŋa̍la᷅ŋ nda̍, mī ŋ̄ bīī 
lɛ̄ŋndē lēŋ. Wānā o̍ wānā ki̍i̍sa᷄ŋ te̍. 

10Tē lā fūūlu̍u̍ lo̍ŋ pɛ̍, lā chō sīnā māā wānāā kāŋ ā cho̍ bɛ̍ɛ̍ kɔ̍l māā wānā de᷅l nda̍ 
chōo̍ a̍ sɔ̍ŋgɔ̄ le̍. Ndu̍yɛ̍, lɛ̄ŋndē lēŋ lē chō lɛ̄ŋndē bɛ̄ndū. Nyɛ̄ o̍ nyɛ̄ chōŋnu᷄ŋ ndo̍ŋ 
wa̍chāko̍. Wānā he̍ū ba̍ le̍ nyɛ̄ o̍ nyɛ̄ lo̍ŋ te̍. Ndu̍yɛ̍, Mɛ̄lɛ̄ka̍ chīi̍ na̍a̍ le̍ŋ ke̍.” 

11O̍ ko̍ŋ, mi̍ pūa̍a̍ fūlā kɛ̄mɔ̄ɔ̍ lē ŋɔ᷄mpu᷅m o̍ yu̍ŋgu̍ Da᷅ŋ ndo̍ chōo̍, ā wa̍ bɛ̄ɛ̄ndīa̍ŋ a̍ 
wōlɔ̄ɔ̄ lā ndāla̍ chɔ̄ūla̍ŋ ma̍ mālnu᷄ŋ nāa̍ nda̍ wa̍ īchāli̍ So̍lūā chi̍e̍e̍ a̍ Ɛ̄sīta̍wɔ̄ chi̍e̍e̍ 
wa̍ ma̍ kūā le̍ sɔ̍ŋgɔ̄ɔ̍. 

12O̍ kɔ̄lā ndāla̍ŋ ni᷄ŋ, mɛ̄ɛ̍ nda̍ fūūlu̍u̍ Kīlīāātī Chi̍a̍a̍lūīm chi̍e̍e̍ o̍ lɛ̄ŋndē Chu̍dāle̍ŋ 
ni᷄ŋ, ma̍ kīālū dɔ̍ɔ̍ŋgɔ̍ɔ̍ lo̍ŋ. Mɛ̄ɛ̍, nyɛ̄ ko̍ŋ to̍sa̍ ni̍ mi̍ wāŋnda̍ ā kē fo̍ndā kōŋ dīōla̍ŋ 
āā Māha̍nɛ̄ɛ̄. Fo̍ndāa̍ ho̍ō yɛ̍, Kīlīāātī Chi̍a̍a̍lūīm chi̍e̍e̍ kūmbū pāa̍le̍ŋ lē dēl lo̍ o̍ wa̍ 
ni̍. Ndu̍yɛ̍, a̍ pāa̍le̍ hāūle᷅ŋ bɛ̍ɛ̄ dīōlā lāŋ wāŋnda̍ chō wɔ̄ fo̍ndāŋ kōŋ vēēlōo̍ ni̍. 

13O̍ ko̍ŋ kɔ̍ɔ̍lī, ma̍ hīāū lāchī a̍ kɔ̄la̍ŋ. Mɛ̄ɛ̍ nda̍ fūūlu̍u̍ o̍ lɛ̄ŋndē ŋ̄pēmbūle̍ŋ E̍fi̍lūēm, 
ma̍ kēēkū bā chīɛ̍i̍ Mi̍kāā wo̍. 

14Mɛ̄ɛ̍ nda̍ fūūlu̍u̍ lo̍ŋ, mi̍ pūa̍a̍ ŋu̍ɛ̍ɛ̍nu̍a̍a̍ nda̍ a̍a̍ ve᷅m su̍a̍ŋsu̍a̍ŋnde̍ŋ nda̍ ā dīmūl 
chāāŋāā ndāa̍ āā, “Chīɛ̄ī pīlɛ̍ chō o̍ chīɛ̄īla̍ŋ ndāŋ na̍nu᷄ŋ tɛ̄ɛ̄ŋ, pīɔ̍m nda̍ tōōsi̍a̍a̍ a̍ 
yɔ̄mndo̍ ma̍ kūmbū ndu̍ kpo̍u̍ a̍ ka̍ni̍ŋ hu̍mbūŋ tēēŋgīa̍ŋ ndo̍ ō chō o̍ chīɛ̄ī ko̍ŋ 
ni᷄ŋ. Ndu̍yɛ̍ vɛ̍lɛ̄, pīɔ̄māā lāyu̍ŋgu̍a̍a̍ che᷅le̍ŋ ā chō vɛ̄lɛ̄ chīɛ̄ī ni̍ŋ ndo̍ŋ, a̍ dōma̍ wānā 
so̍līāā lāsa̍lāa̍ ō wōōnūŋ ndo̍. Le̍la̍ŋ, ō yɛ̄ɛ̍nɛ̍ na̍a̍ ŋ̄ tōsa᷅ŋ yɛ̄ a̍ ndi̍ o̍kɔ̄ɔ̄?” 

15O̍ ko̍ŋ, mi̍ pūa̍a̍ ŋu̍ɛ̍ɛ̍nu̍a̍a̍ nda̍ a̍a̍ ve᷅m su̍a̍ŋsu̍a̍ŋnde̍ŋ nda̍ ā sēī, ma̍ kūā nāa̍ po̍ 
chu̍a̍ pīāāndū Li̍va̍īnɔ̄ɔ̍ ō wa̍ o̍ Mi̍kāā lo̍ chi̍ɛ̍ī ni̍ŋ nda̍, ma̍ kɔ̍ yi᷅l ndu̍. 

16A̍ te̍le̍ŋ ko̍ŋ, so̍vɛ̄i̍ya̍a̍ kɛ̍mɛ̄ le̍ ŋɔ̍mpu᷅m nda̍, a̍ fu̍la̍ o̍ yu̍ŋgu̍ Da᷅ŋ ndo̍ chōo̍ ma̍ 
wā ā bɛ̄ɛ̄ndīa̍ŋ le̍ kɔ̄la̍ŋ le̍ sɔ̍ŋgɔ̄ɔ̍ wa̍, ā wa̍ īsīsi̍ o̍ dīō kpākīo̍o̍ sōndōo̍ ma̍ wā pūa̍a̍ 
ŋu̍ɛ̍ɛ̍nu̍a̍a̍ ha̍ā chūmndo̍. 

17Mi̍ pūa̍a̍ ŋu̍ɛ̍ɛ̍nu̍a̍a̍ ku̍ɛ̄ su̍a̍ŋsu̍a̍ŋnde̍ŋ nda̍ ā lūɛ̄ī sa̍kpō o̍ Mi̍kāā lo̍ chi̍ɛ̍ī ni̍ŋ. Ma̍ 
kɔ̍ chu̍ā pīɔ̄m wa̍ lo̍ŋ o̍ ku̍mbāā kpo̍u̍ a̍ ka̍ni̍ŋ hu̍mbūŋ tēēŋgīa̍ŋ ndo̍. O̍ ko̍ŋ kɔ̍ɔ̍lī, 
ma̍ chūā vɛ̍lɛ̄ pīɔ̄māā lāyu̍ŋgu̍a̍a̍ wa̍ lo̍ŋ nda̍, a̍ dōma̍ wānā so̍līāā lāsa̍lāa̍ ma̍ fūla᷄ŋ. 
A̍ te̍le̍ŋ ko̍ŋ, po̍ Li̍va̍īnɔ̍ wa̍ wānā so̍līāā lāsa̍lā Mi̍kāā wo̍ wo̍ ō wa̍ īsīsi̍ o̍ dīō 
kpākīo̍o̍, nda̍ pūa̍a̍ kɛ̍mɛ̄ le̍ ŋɔ̍mpu᷅m a̍a̍ wa̍ kɔ̄la̍ŋ sɔ̍ŋgɔ̄ɔ̍ wa̍ lātūlu̍. 

18Mɛ̄ɛ̍ wānā so̍līāā lāsa̍la̍ Mi̍kāā wo̍ ho̍ō ō chē mi̍ pūa̍a̍ su̍a̍ŋsu̍a̍ŋnda̍ ha̍ā ā lūɛ̄ī o̍ 
Mi̍kāā lo̍ chi̍ɛ̍ī ni̍ŋ ma̍ kɔ̍ chu̍ā pīɔ̍m wa̍ lo̍ŋ ō ku̍mbāā kpo̍u̍ a̍ ka̍ni̍i̍ hu̍mbūe̍i̍ yo̍, o̍ 
ko̍ŋ kɔ̍ɔ̍lī, a̍ pīɔ̄māā lāyu̍ŋgu̍a̍a̍ wa̍ lo̍ŋ nda̍ ndu̍yɛ̍ a̍ dōma̍ wānā so̍līāā lāsa̍lāa̍, ma̍ 
wā fūlāa̍ a̍ mu̍ŋ, mbo̍ nyūnā nda̍ āā, “Kūɛ̍ɛ̍nɛ̍ ya̍ chō yɛ̄ kɔ̄la̍ŋ a̍ nyɛ̄m mu᷅ŋ?” 

19Mi̍ pūa̍a̍ ha̍ā dīmūl ndu̍ āā, “Ki̍nda̍ so̍ndō nūmndo̍ mā to̍fa̍ na̍a̍. Ŋ̄ yēēma̍ nu̍m 
mā sōō ba̍kō le̍. To̍l na̍a̍ kɔ̄ɔ̄lī mā wa̍ wānā na̍a̍ si̍lāā, ndu̍yɛ̍ mā wa̍ vɛ̄lɛ̄ wānā na̍a̍ 
sōlīāā lāsa̍lā. A̍ la̍a̍la̍ŋ māā wāa̍ wānā so̍līāā lāsa̍lāa̍ le̍ yu̍ŋgu̍la̍ŋ I̍sɔ̄lūɛ̄ī kpo̍u̍, ndu̍ 
le̍ hi̍o̍ū wā ō kɛ̄ndɛ̄ a̍ nūm a̍ wāa̍ wānā so̍līāā lāsa̍lāa̍ le̍ wāŋndo̍ ndu̍ pīlɛ̍ kpe̍ le̍?” 

20Mɛ̄ɛ̍ wānā so̍līāā lāsa̍lāa̍ ho̍ō ō tūēī nyɛ̄ pūa̍a̍ ha̍ā ā dīmu̍l ndu̍ wo̍, mbo̍ nāŋ kɔ̄l 
ta̍u̍. O̍ ko̍ŋ, mbo̍ bīī pīɔ̄m kōŋ a̍ pīɔ̄māā lāyu̍ŋgu̍a̍a̍ ka̍ŋ a̍ dōma̍ wānā so̍līāā lāsa̍lā 
kōŋ mbo̍ tūāl nda̍ kɔ̄ɔ̄lī ma̍ kūā nda̍ nda̍ā. 

21Ndu̍yɛ̍ kɔ̄lā pūa̍a̍ chɔ̄ūwa̍ Da᷅ŋ a̍ wa̍ la̍ŋ ā wa̍ kɔ̄la̍ŋ a̍ yu̍ŋgu̍la̍ ndāla̍ŋ ndu̍yɛ̍ a̍ 
nyɛ̄ o̍ nyɛ̄ nda̍ a̍a̍ nɔ̍. Ma̍ sīmi᷄ŋ chu̍a̍u̍wāā ndāa̍ lāchī, a̍ chɔ̄lūāā ndāa̍, ma̍ hīāū lāchī 
a̍ kɔ̄la̍ŋ. 

22Mɛ̄ɛ̍ Mi̍kāā o̍ ko̍ma̍ sa̍a̍lu᷄ŋ nyɛ᷅ yɔ̍nu̍ŋ ndo̍, mbo̍ vēēlū pūa̍a̍ nda̍ chīɛ̄ɛ̄li̍āŋnda̍ 
kpo̍u̍ ma̍ tīsā pūa̍a̍ Da᷅ŋ kɔ̄ɔ̄lī. Kɛ̍ a̍ te̍le̍ŋ ko̍ŋ, pūa̍a̍ Da᷅ŋ nda̍ a̍a̍ ku̍ɛ̍ŋnu᷄ŋ ni᷅ŋ 
la̍nda̍ŋ. Mɛ̄ɛ̍ nda̍ chē pūa̍a̍ Da᷅ŋ nda̍ lāchī, 

23ma̍ vēēlū nda̍ chōo̍ cho̍o̍ kpe̍le̍ŋ le̍ mā si᷄m. Mi̍ pūa̍a̍ Da᷅ŋ a̍ mu̍li᷄ŋ ma̍ nyūnā 
Mi̍kāā āā, “Yɛ̄ɛ̍nɛ̍ yɔ̍nu̍ŋ yɛ̍ ma̍ chūūŋgīāā pūa̍a̍ ha̍ā kpo̍u̍ ma̍ tīsā na̍a̍ kɔ̄ɔ̄lī le̍ 
hūnɔ̄ɔ̍ sɔ̍ŋgɔ̄ɔ̍ a̍ na̍a̍?” 

24Mi̍ Mi̍kāā o̍ di̍mūl nda̍ āā, “Mī lā nyūna̍ ya̍ le̍ nyɛ᷄ yɔ̍nu̍ŋ ndo̍, vɛ̄ɛ̍nɛ̍ lā si̍nā nyɛ᷅ 
nya̍ tōsa̍ wo̍ le̍? Lā bīī mi̍ lā chūā mɛ̄lɛ̄ka̍a̍ nīa̍a̍ ya̍ i̍ to̍o̍si̍a̍a̍ wa̍ kpo̍u̍ a̍ wāna̍ nī 
so̍līāā lāsa̍lāa̍ lātūlu̍ mi̍ lā hūŋnu᷄ŋ a̍ nda̍. Ō yɛ̄ɛ̍nɛ̍ ya̍ I̍ nɔ̍ yɛ̄ lɛ̄ o̍ bā?” 

25Mi̍ pūa̍a̍ Da᷅ŋ a̍ di̍mūl ndu̍ āā, “Ŋ̄ yēēma̍ nu̍m bɛ̍ɛ̍ mā ku̍ŋ ŋu̍e̍ le̍, yɔ̄ŋi̍ pūa̍a̍ kɔ̄l 
tūūwāa̍ cho̍ na̍a̍ tɛ̄ɛ̄ŋ nda̍ ā chīŋa̍la᷅ŋ nu̍m a̍ yu̍ŋgu̍ nu̍mndo̍, mā dīu̍ nya̍ kpo̍u̍.” 

26O̍ ko̍ŋ kɔ̍ɔ̍lī, mi̍ pūa̍a̍ Da᷅ŋ a̍ mu̍li᷄ŋ ma̍ mɛ̄ī nda̍ īsīsi̍ lo̍ŋ ma̍ kūānu᷄ŋ. Mɛ̄ɛ̍ Mi̍kāā 
o̍ che᷅ māā pūa̍a̍ Da᷅ŋ a̍ hi̍o̍ū ndu̍ māyōōmu̍, mbo̍ mīīŋgū o̍ ndu̍lo̍. 

27O̍ ko̍ŋ, mi̍ pūa̍a̍ Da᷅ŋ a̍ chu̍ā mɛ̄lɛ̄ka̍a̍ Mi̍kāā o̍ to̍o̍si̍a̍a̍ wa̍ kpo̍u̍ a̍ wāna̍ ndɔ̄ so̍līāā 
lāsa̍lāa̍ ma̍ kūānu᷄ŋ a̍ nda̍ nāa̍ nda̍ wa̍ kɔ̄la̍ŋ sɔ̍ŋgɔ̄ɔ̍ La̍i̍sī chi̍e̍e̍ wa̍. Ndu̍yɛ̍, La̍i̍sī 
wa̍ chi̍e̍e̍ kɔ̄l nyūlū bɛ̄ndū. Wāŋnda̍ ha̍ā ā ve̍ bɛ̍ɛ̍ kɔ̍l māā wānā hu᷅ŋ mbō hu᷄ŋ de᷅l 
nda̍ chōo̍ lo̍ŋ a̍ sɔ̍ŋgɔ̍ te̍. Mi̍ pūa̍a̍ Da᷅ŋ a̍ kɔ̍ de᷅l chi̍o̍o̍ ho̍ō chōo̍ a̍ sɔ̍ŋgɔ̄ɔ̍ a̍ mɔ̄ɔ̄ŋ 
nda̍ŋ fāŋndo̍ŋ, ndu̍yɛ̍ ma̍ lūām ndu̍ chi̍li̍kɔ̍. 

28Ndūyɛ̍ wāŋnda̍ La̍i̍sī nda̍ a̍a̍ nɔ̍ wa̍nā o̍ wānā ma̍lā nda̍ a̍ sɔ̍ŋgɔ̄ɔ̍ mbo̍ chīīndi̍a̍a̍ 
nda̍ wāŋnda̍ ha̍ā o̍ bā le̍. Kāni̍ fu̍u̍le̍ wāŋnda̍ ha̍ā ā wa̍ la̍nda̍ŋ a̍ wāŋnda̍ Sa̍i̍dɔ̄ŋ 
chi̍e̍e̍, ndu̍yɛ̍ vɛ̍lɛ̄ nda̍ a̍a̍ nɔ̍ i̍cha᷅ŋnja̍ a̍ wānā o̍ wānā le̍. Ndu̍yɛ̍ chi̍o̍o̍ ho̍ō yɛ̍, o̍ 
lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Bɛ̄tīlu̍ɛ̍hɔ̍bī i̍kɛ̍i̍ o̍ wa̍ ni̍, ndu̍yɛ̍ ma̍ yām ndu̍, 
ma̍ dīū wānā o̍ wāna̍ wa̍ lo̍ŋ. O̍ ko̍ŋ, mi̍ wāŋnda̍ Da᷅ŋ a̍ chu̍ā ni̍ko̍ chi̍o̍o̍ ho̍ō māā 
chi̍e̍e̍ nda̍. Ma̍ mīŋgī ndu̍ tāŋgūl, ma̍ chāl lo̍ŋ. 

29Mɛ̄ɛ̍ nda̍ mīŋgi̍ chīo̍o̍ ho̍ō tāŋgūl, ma̍ fāŋā ndu̍ La̍i̍sī la̍ŋ chōo̍. Ma̍ mīŋgī ndu̍ ni᷅ŋ 
dīōla̍ŋ kē āā Da᷅ŋ, dīōla̍ fi̍nyā ndā ma̍mā la̍ŋ, ndu̍ yɔ̍nūŋ ni̍ māā pūa̍a̍ Che̍kɔ̍pū wa̍ 
ō pīlɔ̍ɔ̍. 

30-31O̍ ko̍ŋ kɔ̍ɔ̍lī, mi̍ wāŋnda̍ Da᷅ŋ a̍ si̍mī pīɔ̄m nda̍ chu̍a̍ ko̍ŋ o̍ Mi̍kāā lo̍ chi̍ɛ̍ī ni̍ŋ 
ndo̍, ma̍ wā ndu̍ sōōlūūwo̍. Ndu̍yɛ̍ ma̍ sīīŋgūū Chōna̍ta᷅ŋ, po̍ Kɛ̍ɛ̍sīɔ̄m ndo̍ wānā 
so̍līāā lāsa̍lā le̍ yu̍ŋgu̍ Da᷅ŋ ndo̍ kpo̍u̍. Ndu̍yɛ̍, Chōna̍ta᷅ŋ ko̍ŋ yɛ̍, fi̍nyā ndɔ̄ ma̍ma̍ 
wa̍ Mūu̍sē ni̍. O̍ ko̍ŋ kɔ̍ɔ̍lī mɛ̄ɛ̍ Chōna̍ta᷅ŋ ko̍ŋ ō vī, mi̍ yu̍ŋgu̍ ndɔ̄ɔ̍ ō hīāū lāchī a̍ 
sa̍lāla̍ŋ sōlīo̍o̍ le̍ wāŋnda̍ Da᷅ŋ, ha̍a̍a̍ mbō lō o̍ ko̍ŋ mi̍ ya̍a̍mɔ̍ɔ̍wa̍ ā hu᷄ŋ kɔ᷅ a̍ 
wāŋnda̍ I̍sɔ̄lūɛ̄ī o̍ chɛ̄le̍ŋ ni᷄ŋ. Mi̍ chē bɛ̍ɛ̍ mi̍ Tɛ̍ndīi̍ Mɛ̄lɛ̄ka̍a̍ ndu̍ o̍o̍ wa᷅ Si̍lɔ̄ɔ̄ chi̍e̍e̍ 
nāa̍ wāŋnda̍ I̍sɔ̄lūɛ̄ī kpo̍u̍ nda̍ a̍a̍ ku̍ā le̍ Mɛ̄lɛ̄ka̍ sōōlūūwo̍ wa̍ ni̍, kɛ̍ mi̍ wāŋnda̍ 
Da᷅ŋ nda̍ hīāū lāchī a̍ pīɔ̄m nda̍ chūa̍ o̍ Mi̍kāā lo̍ chi̍ɛ̍ī ni̍ŋ ndo̍ sōōlūūwo̍. 

Chɔ̄ɔ̍chia̍̍a̍ 19 

A̍ mɛɛ̄ ̍po̍ Liv̍a̍īnɔɔ̍ ̍la̍a̍ ndɔ ̄pɔm̍bɔɔ̄ ̍vī yɛ ̍o̍kɔɔ̄ ̄
1A̍ bōōndi̍i̍ ke̍ŋ, lɛ̄ŋndē I̍sɔ̄lūɛ̍i̍le̍ŋ le̍e̍ nɔ̍ wɔ̍ ma̍sā o̍ māsā bɛ̍ndū le̍. Po̍ Li̍va̍īnɔ̍ pi᷅lɛ̍ 
ō wa̍ īchāli̍ o̍ lɛ̄ŋndē ŋ̄pēmbūle̍ŋ E̍fi̍lūēm o̍ sɔ̍ŋgi̍le̍ŋ ni᷄ŋ pɔ̍. Mi̍ pōo̍ ho̍ō ō chūā 
wānā wa̍ā Bɛ̍ti̍lɛ̍hɛ̄m chi̍e̍e̍ o̍ lɛ̄ŋndē Chu̍dāle̍ŋ ni᷄ŋ o̍ nɔ̄ɔ̍ ni᷄ŋ mbo̍ wā la̍a̍ ndɔ̄ 
pɔ̍mbɔ̄ɔ̍. 

2Kɛ̍, mi̍ ī yɔ̄nu᷄ŋ mi̍ chūa̍a̍ ho̍ō ō sāā pɔ̍nɔ̍ ndɔ̄ ka̍fāla̍ŋ tōsāllo̍. O̍ ko̍ŋ, mi̍ sūɛ̍i̍ ī lūɛ̄ī 
nda̍ tɛ̄ɛ̄ŋ. Mi̍ chūa̍a̍ ho̍ō ō mālnu᷄ŋ mbo̍ kūānu᷄ŋ o̍ wānāā ndūa̍a̍ lo̍ Bɛ̍ti̍lɛ̍hɛ̄m. Le̍ 
pāŋgo̍ŋ ŋ̄ hīɔ̍ɔ̍lu̍ ō wānu̍ŋ fi̍nyā ndɔ̍ o̍ bɛ̄ŋgu̍ chōo̍. 

3Mɛ̄ɛ̍ pāŋgu̍ŋ hi̍ɔ̍ɔ̍lo̍ŋ ŋ̄ chūu̍, mi̍ pōo̍ ho̍ō ō kɛ̄ɛ̄sīāā le̍ mbō kɔ̍ nyɔ̍ɔ̍lū ndu̍ mā 
mīīŋgu̍. O̍ ko̍ŋ, mi̍ pōo̍ ho̍ō ō chūā bu̍ɛ̍īyo̍ ō pīlɛ̍ a̍ sōfɛ̍li̍a̍a̍ ā ŋīɔ̍ɔ̍ŋ, mbo̍ mālnu᷄ŋ 
mbo̍ kūā Bɛ̍ti̍lɛ̍hɛ̄m. Mɛ̄ɛ̍ o̍ fu̍u̍lu̍u̍, mi̍ chūa̍a̍ ho̍ō ō chūā ndu̍ mbo̍ kūā a̍ ndu̍ o̍ 
fi̍nyā ndɔ̄ lo̍ chi̍ɛ̍ī ni̍ŋ. Mɛ̄ɛ̍ fi̍nyāa̍ chūa̍a̍ ho̍ō ō chē pōo̍ ho̍ō, mbo̍ nāŋ kɔ̄l ta̍u̍. 

4O̍ ko̍ŋ kɔ̍ɔ̍lī, mi̍ pōo̍ ho̍ō lēfū ndɔ̄, fi̍nyāa̍ chūa̍a̍ ō dīmūl ndu̍ le̍ mā chɔ̄ɔ̄lu̍ vīōūwɔ̄ɔ̄ 
lo̍ŋ ti̍ŋ. O̍ ko̍ŋ, mi̍ pōo̍ ho̍ō ō chīī lɔ̄mā lē yāa̍ fi̍nyāa̍ chūa̍a̍ o̍ bɛ̄ŋgu̍ cho̍o̍. Ā wa̍ 
di̍o̍la̍ŋ a̍ kōlɔ̄ɔ̄la̍ŋ dīōm pīlɛ̍. 

5Īdīi̍yo̍ pu̍u̍ŋ, o̍ pāa̍le̍ hi̍ɔ̍ɔ̍lu̍le̍ŋ chōo̍, mi̍ pōo̍ nda̍ la̍a̍ ndɔ̄ a̍ bɛ̍ɛ̍ndīa̍ŋ le̍ kɔ̄la̍ŋ. Kɛ̍ 
mi̍ fāllo̍ dīmūl lēfū ndɔ̍ āā, “Lā chu᷄m ndɔ̍ mā tōōsi̍a̍l nya̍ nyɛ̄ dīa̍a̍ mī lā dē. Le̍ mī 
lā sɔ̄la̍ yōōmūa̍ŋ le̍ kɔ̄la̍ŋ.” 

6O̍ ko̍ŋ, ma̍ bɛ̄ɛ̄ndīāā nyɛ̄ dīa̍a̍. Mi̍ pōo̍ nda̍ lēfū ndɔ̄ a̍ cha᷅l ma̍ dīā nyɛ̄ dīa̍a̍ ho̍ō 
lātūlu̍, ndu̍yɛ̍ ma̍ kōl. Mi̍ fi̍nyāa̍ chūa̍a̍ nyɔ̄ɔ̄lū lēfū ndɔ̍ āā, “Mbɔ̄ lā lɔ᷄l ni̍ko̍ na̍nu᷄ŋ 
mī ŋ̄ chɔ̄ɔ̄lu̍ yēēmɛ̍i̍ sōlī. Sīɔ̄dīi̍ lā pēna̍ lākɔ̄.” 

7Mɛ̄ɛ̍, pōo̍ chɛ᷄ŋ le̍ kɔ᷄ŋnda̍ŋ, kɛ̍ mi̍ lēfū ndɔ̄ dɛ̍ɛ̍nīāā ndu̍ vɛ̄lɛ̄ le̍ mbō lɔ᷄l vɛ̄lɛ̄ lo̍ŋ 
pa̍a̍le̍ le̍ŋ. O̍ ko̍ŋ, mi̍ pōo̍ ō chɛ̄l mbo̍ lɔ̄l vɛ̄lɛ̄ lo̍ŋ pa̍a̍le̍ le̍ŋ. 

8I̍dīi̍yo̍ pu̍u̍ŋ o̍ pāa̍le̍ ŋūɛ̍ɛ̍nu̍le̍ŋ chōo̍, mi̍ pōo̍ ō cha᷄ŋ le̍ kɔ᷄ŋnda̍ŋ, kɛ̍ mi̍ fi̍nyāa̍ 
chūa̍a̍ ō dīmūl ndu̍ vɛ̍lɛ̄ āā, “Lā chu᷄m ndɔ̍ mā bɛ̄ɛ̄ndi̍a̍l nya̍ nyɛ̄ dīa̍a̍ mī lā dē. Ā 
pāa̍le̍ yɔ̍ŋga᷄ŋnde̍ŋ lā kūɛ̄.” O̍ ko̍ŋ, ma̍ bɛ̄ɛ̄ndīāl vɛ̄lɛ̄ nda̍ nyɛ̄ dīa̍a̍. Ma̍ chāl vɛ̄lɛ̄ 
lātūlu̍ nda̍ ŋi̍ɔ̍ɔ̍ŋ ma̍ dīā. 

9O̍ ko̍ŋ, mɛ̄ɛ̍ pōo̍ ho̍ō nda̍ la̍a̍ ndɔ̄ pɔ̍mbɔ̄ɔ̍ a̍ bu̍ɛ̍ī ndɔ̄ɔ̍ ā bɛ̄ɛ̄ndi̍āŋ le̍ mālɔ̄ɔ̍, mi̍ 
fi̍nyāa̍ chūāāmbɔ̄ɔ̍ dīmūl ndu̍ āā, “Nyūmnda̍ŋ mā chō ni᷅ŋ hūnɔ̄ɔ̄ tōlɔ̄ɔ̍ nu̍a̍ā ni̍. 
Le̍la̍ŋ, lā ku̍ā lɛ̄ chūɛ̄llɛ̄ŋ te̍. Lā lɔ᷄l ni̍ko̍ na̍nu᷄ŋ mī ŋ̄ chɔ̄ɔ̄lu̍ vɛ̄lɛ̄ yēēmɛ̍i̍ sōlī. Sīɔ̄dīi̍ 
dīi̍ pu̍u̍ŋ, lā pe̍na̍ lākɔ̄.” 

10Kɛ̍ pōo̍ ndu̍ o̍o̍ ye̍e̍ma̍ lɛ̍ mī ndu̍ o̍o̍ lɔ̍l īchɔ̄l kōŋ lo̍ŋ te̍. O̍ ko̍ŋ, mbo̍ chūā la̍a̍ ndɔ̄ 
a̍ bu̍ɛ̍ī ndɔ̄ɔ̍, a̍ sōfɛ̍li̍a̍a̍ ndūāā ŋi̍ɔ̍ɔ̍ŋnda̍ mbo̍ bīī kɔ̄la̍ŋ kūmbū Chɛ̍bu̍sī chi̍e̍e̍ wo̍ 
(ndu̍ yɔ̍nūŋ māā Chūlu̍sɛ̄lɛ̄m ni̍). 

11O̍ ko̍ŋ kɔ̍ɔ̍lī, ma̍ fūūlūū Chɛ̍bu̍sī chi̍e̍e̍ i̍kɛ̍i̍. Fūūlūū ndāa̍ ni᷅ŋ ndo̍ŋ, nyūmnda̍ŋ 
mā wa̍ ni᷅ŋ le̍ tōlɔ̄ɔ̍. O̍ ko̍ŋ, mi̍ po̍ bu̍ɛ̍īyo̍ ō dīmūl māsānɔ̍ ndɔ̄ɔ̍ āā, “Ŋ̄ hi̍a̍u̍nūŋ ndɛ̄ 
chūɛ̄llɛ̄ŋ te̍. Ŋ̄ lɔ̄lnu᷅ŋ Chɛ̍bu̍sī na̍nu᷄ŋ, sīɔ̄dīi̍ ŋ̄ pēna̍ hīōūwɔ̄ɔ̄.” 

12Kɛ̍, mi̍ māsānɔ̍ ndɔ̄ɔ̍ ō dīmūl ndu̍ āā, “Sāko̍, Ŋ̄ cho̍ ma̍lɔ̍ o̍ chi̍e̍e̍ īsūmīāl nāa̍ 
I̍sɔ̄lūɛ̍i̍ya̍a̍ a̍ cho̍ le̍ wa̍ le̍. Ŋ̄ hīōūnu᷅ŋ Ki̍bīāā. 

13Lā ŋ̄ kīndi̍ ki̍ndi᷅ŋ mī ŋ̄ kɔ̍ lɔ̍lnu᷄ŋ Ki̍bīāā. Tē ko̍ŋ te̍, ŋ̄ lɔ᷄l Lu̍a̍mā.” 

14O̍ ko̍ŋ kɔ̍ɔ̍lī, ma̍ hīāū lāchī a̍ kɔ̄la̍ŋ, ma̍ fūūlūū Ki̍bīāā chi̍e̍e̍, o̍ Būŋgɛ̄ī yu̍ŋgu̍ 
Bɛ̍ŋnja̍mīŋ nde̍ ni᷄ŋ. Fūūlūū ndāa̍ ni᷅ŋ ndo̍ŋ, pāa̍le̍ŋ le̍e̍ de̍l ni᷅ŋ do̍o̍ŋ. 

15Mɛ̄ɛ̍ nda̍ fūūlu̍u̍ lo̍ŋ, ma̍ sēī le̍ mī nda̍ a̍a̍ lɔ̍l lo̍ŋ īchɔ̄l kōŋ. Ma̍ cha᷄ŋ ma̍ kɔ̍ cha᷅l o̍ 
lu᷅ŋ, nāa̍ wāŋnda̍ nda̍ a̍a̍ bi̍ī bɔ᷅ŋa᷅ŋndā chi̍o̍o̍ la̍ŋ Kɛ̍ ā, sɔ̄la̍ wa̍nā o̍ wānā mbō yīya̍ 
nda̍ o̍ ndu̍ lo̍ chi̍ɛ̍ī ni̍ŋ te̍. 

16Mi̍ ī yɔ̄nu᷄ŋ mi̍ fāl pīlɛ̍ ō cha᷄ŋ wa̍llo̍ o̍ chīɛ̄ī ndūɛ̍i̍ ni᷄ŋ i̍chɔ᷅l kōŋ, mbo̍ wā hēlɔ̄ɔ̍ 
chi̍e̍e̍. Ndu̍yɛ̍, fāllo̍ ho̍ō kɔ̄ɔ̄līma̍ ndūa̍ŋ ma̍ wa̍ ō lɛ̄ŋndē ŋ̄pēmbūle̍ŋ E̍fi̍lūēm ni̍. Kɛ̄, 
mbo̍ wā īchāli̍ Ki̍bīāā chi̍e̍e̍ o̍ būŋgɛ̄ī yu̍ŋgu̍ Bɛ̍ŋnja̍mīŋ nde̍ ni᷄ŋ chōo̍ wa̍ nda̍ wa̍ 
īchāli̍ lo̍ŋ ni̍. 

17Mɛ̄ɛ̍ fāllo̍ ho̍ō ō chē pōo̍ ho̍ō nda̍ la̍a̍ ndɔ̄ a̍ bu̍ɛ̍ī ndɔ̄ɔ̍ īchāli̍ nāa̍ nda̍a̍ bi̍ī 
bɔ᷅ŋa᷅ŋnda̍ŋ nda̍, mbo̍ nyūnā nda̍ āā, “Kūɛ̍ɛ̍nɛ̍ nya̍ chɛ᷄ŋ yɛ̍, ndu̍yɛ̍, kūɛ̍ɛ̍nɛ̍ nya̍ chō 
yɛ̄ kɔ̄la̍ŋ?” 

18Mi̍ po̍ Li̍va̍īnɔ̍ɔ̍ ho̍ō ō dīmūl ndu̍ āā, “Bɛ̍ti̍lɛ̍hɛ̄m chi̍e̍e̍ o̍ lɛ̄ŋndē Chu̍dāle̍ŋ ni᷄ŋ 
na̍a̍ ŋ̄ chɛ᷄ŋ ni̍ nāa̍ Tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō wa̍. Ŋ̄ cho̍ kɔ̄la̍ŋ o̍ lɛ̄ŋndē 
ŋ̄pēmbūle̍ŋ E̍fi̍lūēm pɔ̍ nāa̍ ya̍ I̍ cho̍ īchāli̍ wa̍. Kɛ̍, ŋ̄ sɔ̄la̍ wa̍nā o̍ wānā mbō yīya̍ 
na̍a̍ le̍. 

19Ŋ̄ nɔ̄ nyɛ̄ o̍ nyɛ̄ na̍a̍ o̍ bā. Ŋ̄ nɔ̄ bīllo̍ le̍ chɔ̄lūāā nāa̍. Ndu̍yɛ̍ na̍a̍ pi̍la̍ bu̍ɛ̍i̍yāā 
nūmnda̍ bɛ̍ɛ̍, ya̍ ni̍, la̍a̍ nūu̍ ni̍, a̍ bu̍ɛ̍ī nūu̍, ŋ̄ nɔ̄ bēe̍dīi̍yo̍ a̍ mūɛ̄īya̍ŋ. Ndu̍yɛ̍ ŋ̄ hēu̍ 
ba̍ le̍ nyā o̍ nyɛ̄ le̍.” 

20O̍ ko̍ŋ mi̍ fāllo̍ dīmūl nda̍ āā, “Lā chāā hu̍nɔ̄ɔ̄ o̍ ya̍ lo̍ chi̍ɛ̍ī ni̍ŋ. Nyɛ̄ o̍ nyɛ̄ nya̍ 
yēēma̍ pɛ̍, I̍ nɔ̍lā mī ke̍ nya̍. Kɛ̍, lā lɔ᷅l o̍ lu᷅ŋ na̍nu᷄ŋ te̍.” 

21O̍ ko̍ŋ, mi̍ fāllo̍ ho̍ō ō chūā nda̍, mbo̍ kūā a̍ nda̍ o̍ ndu̍ lo̍ chi̍ɛ̍ī ni̍ŋ. Mɛ̄ɛ̍ nda̍ 
fūūlu̍u̍, mbo̍ kē sōfɛ̍li̍a̍a̍ ndāa̍ nyɛ̄ dīa̍a̍ ma̍ dīā. O̍ ko̍ŋ kɔ̍ɔ̍lī, mbo̍ kē nda̍ mɛ̄ŋnda̍ŋ 
ma̍ pūlū pēlo᷄ŋ. Mɛ̄ɛ̍ nda̍ chīi̍ pēlo᷄ŋ pūlɔ̄ɔ̍, ma̍ chāl nyɛ̄ dīa̍a̍ dīo̍o̍ a̍ mūɛ̄īya̍ŋ kōlɔ̄ɔ̍. 

22Bōōndi̍i̍ nda̍ wa̍ nyɛ̄ dīa̍a̍ dīo̍o̍ ma̍ wā dīāāmbūlā kɛ̄ndɛ̄ kɛ̍ndɛ̄la̍ŋ nde̍, mi̍ pūa̍a̍ 
kɔ̄l vēsɛ̍i̍ya̍a̍ bɛ̍ndūāā pūm o̍ chi̍e̍e̍ ko̍ŋ ni᷄ŋ a̍ hi̍nī a̍ chāāŋāā ndāā wa᷅ŋ pīāāndūa̍a̍ 
wa̍ ā hūŋ o̍ chīɛ̄ī fāllo̍ ho̍ō. Ma̍ hu᷄ŋ ba̍lū chīɛ̄ī ndɔ̄ɔ̍ Si̍lɔ̍, ma̍ wā dīo̍o̍ lɔ̄ɔ̍ kpu᷅ŋ kpūŋ, 
mā dīmī cho̍o̍ cho̍o̍ āā, “Fāllo̍ ku̍mbi̍ di̍o̍o̍ mā so̍li̍ po̍ hi᷅ŋ chūɛ̄llɛ̄ŋ o̍ nūmndo̍ chi̍ɛ̍ī 
ni̍ŋ ndo̍ o̍ bɛ̍ɛ̄ na̍nu᷄ŋ mī ŋ̄ wa̍ a̍ ndu̍.” 



582 

 

 
Kisi Bible Quick 

© 2013 Bible Society in Liberia. 
 

 
 

 

23O̍ ko̍ŋ, mi̍ fāllo̍ ho̍ō fūlā o̍ bɛ̍ɛ̄, mbo̍ dīmūl nda̍ āā, “Sāko̍ chāāŋāā nīa̍a̍. Lā to̍sā 
sūɛ̍i̍ dɛ̍nɛ̍ wɔ̍ɔ̍ŋīī bɛ̄ndūī wāā le̍nde̍ le̍. Mīāl nūu̍ fi̍nyāa̍ ho̍ō ō chō ni̍. Lā to̍sā sūɛ̍i̍ 
lāsi̍ɔ̍mbu̍i̍ wa̍ā le̍nde̍ a̍ ndu̍ le̍. 

24Chūā nūu̍ ō chō na̍nū, ō sīna̍ wɔ̍ bɛ̍ɛ̍ su̍ɛ̍i̍ wānā pɔ̍nɔ̍ le̍. Fi̍nyā kālāa̍ bɛ̍ɛ̍ la̍a̍ ndɔ̄ 
pɔ̍mbɔ̄ɔ̍ ō chō na̍nū. Tē nda̍ ni̍, I̍ so̍lūl nya̍ mī lā tōsa̍ nyɛ̄ nya̍ yēēma̍ tōsāa̍ a̍ nda̍ 
wo̍. Kɛ̍, lā to̍sā su̍ɛ̍i̍ lāsi̍ɔ̍mbu̍i̍ wa̍ā le̍nde̍ a̍ fi̍nyāa̍ ho̍ō le̍.” 

25Kɛ̍ pūa̍a̍ ā ye᷄ŋ ndu̍ bɛ̍ɛ̍ la̍ni̍ le̍. Mɛ̄ɛ̍ po̍ Li̍va̍īnɔ̍ɔ̍ ō chē le̍nde̍, mbo̍ chūā la̍a̍ ndɔ̄ 
yɔ̍ŋāa̍ mbo̍ sōlūl nda̍ ndu̍ o̍ bɛ̍ɛ̄. Mi̍ pūa̍a̍ ha̍ā ā kpūwā ndu̍ ma̍ lɔ̄ɔ̄lū hīni̍la̍ŋ a̍ 
chūa̍a̍ ho̍ō īchɔ̄l kōŋ pi̍i̍ pi̍i̍. Mɛ̄ɛ̍ pāa̍le̍ŋ lē hīŋ le̍ sīɔ̍ɔ̍, ma̍ māl ndu̍ le̍ mbo̍ kūɛ̄. 

26A̍ pāa̍le̍ si̍a̍ā le̍ŋ, mi̍ chūa̍a̍ ho̍ō ō kūā o̍ chīɛ̄ī pɔ̍nɔ̍ ndɔ̄ o̍ wa̍ o̍ yīya̍ wo̍ mbo̍ kɔ̍ 
de᷅l o̍ dīo̍o̍ bɛ̄ŋgu̍. Lo̍ŋ o̍ lo̍ ni᷅ŋ īhīni̍ ni̍ mi̍ pāa̍le̍ŋ lē sīōū sīɔ̄. 

27Mɛ̄ɛ̍ pɔ̍nɔ̍ ndɔ̄ o̍ chɛ̍ŋ i̍di̍i̍yo̍ mbo̍ kūmbī dīo̍o̍ le̍ kɔ᷄ŋnda̍ŋ, mbo̍ chā la̍a̍ ndɔ̄ īhīni̍ 
o̍ dīo̍o̍ bɛ̄ŋgu̍. Ō wa̍ īhīni̍ o̍ dīo̍o̍ bɛ̄ŋgu̍ mbo̍ hāndū bāla̍ŋ o̍ kēe̍dēi̍ chōo̍. 

28Mi̍ pɔ̍nɔ̍ ndɔ̄ o̍ di̍mūl ndu̍ āā, “Chɔ̍ŋ ŋ̄ kɔ̄nu᷅ŋ.” Kɛ̍ chūa̍a̍ kpēŋa̍ŋ te̍. O̍ ko̍ŋ mbo̍ 
chūā ndu̍ mbo̍ hēēlū ndu̍ o̍ sōfɛ̍lɔ̍ɔ̍ chōo̍, ma̍ bīī kɔ̄la̍ŋ nda̍ bu̍ɛ̍ī ndɔ̄ɔ̍. 

29Mɛ̄ɛ̍ po̍ Li̍va̍īnɔ̍ɔ̍ ho̍ō ō fūūlu̍u̍ o̍ ndu̍ lo̍ chi̍e̍e̍ mbo̍ lūɛ̄ī o̍ ndu̍ lo̍ chi̍ɛ̍ī ni̍ŋ, mbo̍ 
chūā mūɛ̍i̍ mbo̍ kīlī kīlī dīāllu᷄ŋ la̍a̍ ndɔ᷄ŋ mbo̍ dīū mu̍ŋ ku̍ndāla̍ŋ tɔ̍ a̍ lā tīɔ̍ɔ̍ŋ. Mbo̍ 
chūā vīsīŋ ku̍ndālā tɔ̍ a̍ lā tīɔ̍ɔ̍ŋ mu᷅ŋ mbo̍ yɔ̄ŋ mu̍ŋ o̍ yu̍ŋgu̍la̍ tɔ̍ a̍ lā tīɔ̍ɔ̍ŋndā 
I̍sɔ̄lūɛ̍i̍ya̍ lo̍, yu̍ŋgu̍ o̍ yu̍ŋgu̍ ku̍ndāa̍ ō pīlɛ̍. 

30Mɛ̄ɛ̍ wāŋnda̍ I̍sɔ̄lūɛ̄ī a̍ che᷅ nyɛ᷄ yɔ̍nu̍ŋ ndo̍, nda̍ kpo̍u̍ mi̍ kɔ̄ndɔ̄fi̍li̍ bɛ̄ndōo̍ ō bīī 
nda̍. Ma̍ dīmu̍la᷅ŋ āā, “Kāni̍ bɛ̍ɛ̍ sūɛ̍i̍ kpūndɛ̍i̍ ī wāā nu̍a̍ā ī yɔ̄nu̍ŋ ndɔ̍ I̍sɔ̄lūɛ̄ī le̍. 
Kāni̍ mi̍ I̍sɔ̄lūɛ̍i̍ya̍ ā fūlā o̍ lɛ̄ŋndē I̍chi̍pīle̍ŋ ni᷄ŋ, ī wāā nu̍a̍ā ī yɔ̄nu̍ŋ ndɔ̍ o̍ lɛ̄ŋnde̍ŋ 
nde᷅ŋ ni᷄ŋ te̍. Lā ŋ̄ yīya᷄ŋ ndɔ̄ a̍ ndi̍, mī ŋ̄ sūūki̍āŋ a̍ ndi̍ o̍kɔ̄ɔ̄ mī ŋ̄ sīna̍ nyɛ̄ na̍a̍ ŋ̄ chō 
tōsā wo̍.” 

Chɔ̄ɔ̍chia̍̍a̍ 20 

Is̍ɔl̄ūɛi̍y̍a̍ bɛɛ̄n̄dia̍̍ŋ le̍ sɔŋ̍gɔɔ̄ ̍a̍ yu̍ŋgu̍ Bɛŋ̍nja̍mīŋ ndo̍ 
1Mɛ̄ɛ̍ I̍sɔ̄lūɛ̍i̍ya̍ ā tūēī nyɛ̄ yɔ̍nu̍ŋ ndo̍, nda̍ kpo̍u̍, chɔ̍ŋ Da᷅ŋ chi̍e̍e̍ ku̍mbū lūāŋndo̍, 
mbo̍ kūā Bīɛ̄ɛ̄si̍ɛ̍bā chi̍e̍e̍, ku̍mbū tōūwo̍, a̍ ha̍ā ō būŋgɛ̄ī Ki̍li̍a̍a̍dī ve̍ ni᷄ŋ kpo̍u̍ ba᷅ 
pāa̍le̍ŋ lē chāŋ ndo̍, ma̍ chūūŋgi̍āŋ di̍ōm pīlɛ̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l Mi̍si̍pā chi̍e̍e̍. 

2Māsāa̍ I̍sɔ̄lūɛ̄ī, a̍ wa̍ yu̍ŋgu̍la̍ yɛ̍ yɛ̍la̍ŋ I̍sɔ̄lūɛ̍i̍ chīla̍ŋ nda̍, nda̍ kpo̍u̍ ma̍ chūūŋgi̍āŋ 
ndo̍ŋ. So̍vɛ̄i̍ya̍ ā bɛ̄ɛ̄ndīa̍ŋ a̍ mɔ̄ɔ̄ŋ nda̍ŋ fāŋndo̍ŋ ma̍ chūūŋgi̍āŋ lo̍ŋ nda̍, ā wa̍ 
wāa̍la̍ŋ kɛ̄mɔ̄ɔ̍ lē hīɔ̍ɔ̍lu̍ (400,000). 

3O̍ ko̍ŋ, mi̍ wāŋnda̍ Bɛ̍ŋnja̍mīŋ a̍ tu̍ɛ̍ī māā I̍sɔ̄lūɛ̍i̍ya̍a̍ tūa̍a̍ kpo̍u̍ a̍ chu̍u̍ŋgi̍āŋ 
Mi̍si̍pā chi̍e̍e̍. O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ nyu̍na̍ po̍ Li̍va̍īnɔ̍ɔ̍ āā, “Chɔ̍m na̍a̍ 
mɛ̄ɛ̍ sūɛ̍i̍ kpūndɛ̍ī bɛ̄ndūe̍i̍ he̍ī ī lōōku̍ yɔ̄nɔ᷄ŋ yɛ̍.” 

4Mi̍ po̍ Li̍va̍īnɔ̍ɔ̍, ō nda̍ dīī ho̍ō la̍a̍ ndɔ̍ wo̍ ō dīmūl nda̍ āā, “Ya̍ ni̍, la̍a̍ nī pɔ̍mbɔ̄ɔ̍ 
ni̍, mi̍ ŋ̄ cha᷄ŋ mi̍ hūŋ Ki̍bīāā chi̍e̍e̍ o̍ būŋgɛ̄ī Bɛ̍ŋnja̍mīŋ nde̍ ni᷄ŋ le̍ mī ŋ̄ lɔ᷄l lo̍ŋ. 

5Mɛ̄ɛ̍ na̍a̍ ŋ̄ hīŋ ndo̍ŋ, pūa̍a̍ Ki̍bīāā a̍ ko̍ōndi̍āŋ kpo̍u̍ a̍ nyūmnda̍ŋ ma̍ hu᷄ŋ ba̍lū 
chīɛ̄ī na̍a̍ ŋ̄ wa̍ o̍ yīya̍ wo̍ le̍ ya̍ dēlɔ̄ɔ̍ chōo̍. Nda̍ a̍a̍ ye̍e̍ma̍ mī nda̍ a̍a̍ di̍ī ya̍. Ma̍ bīī 
la̍a̍ nūu̍, ma̍ lō hīni̍la̍ŋ a̍ ndu̍ te̍i̍ ma̍ dīī ndu̍. 

6Le̍ he̍ī ya̍ I̍ chu̍a̍ dīāllūŋ chūa̍a̍ ho̍ō ni̍ mi̍ ki̍lī kīlī mu̍ŋ mi̍ di̍u̍ dīū mu̍ŋ ku̍ndāla̍ŋ 
tɔ̍ a̍ lā tīɔ̍ɔ̍ŋ mi̍ yɔ᷅ŋ mu̍ŋ o̍ yu̍ŋgu̍la̍ tɔ̍ a̍ lā tīɔ̍ɔ̍ŋ ndā I̍sɔ̄lūɛ̍i̍ya̍ lo̍, yu̍ŋgu̍ o̍ yu̍ŋgu̍, 
ku̍ndāa̍ ō pīlɛ̍. I̍ to̍sa̍ he̍ī le̍ mī chɔ̍m nya̍ nyɛ̍ yɔ̍nu̍ŋ ndo̍. Kāni̍ fo̍ndōle̍, sūɛ̍i̍ pūa̍a̍ 
ha̍ā ā tōsa̍ ve̍ ī chō sūɛ̍i̍ wɔ̍ɔ̍ŋīī bɛ̄ndū ndu̍yɛ̍ mi̍ ī wā vɛ̄lɛ̄ sūɛ̍i̍ lāsi̍ɔ̍mbu̍i̍ bɛ̍ndū. 

7Le̍la̍ŋ, ō fūūlu̍u̍ o̍ nya̍ lo̍, nya̍ wāŋnda̍ I̍sɔ̄lūɛ̄ī kpo̍u̍. Nya̍ nɔ̍ ni̍ mī lā kɛ̄ɛ̄si̍a̍a̍ nyɛ̄ 
na̍a̍ ŋ̄ nɔ̄ mī ŋ̄ tōsa̍ a̍ sūɛ̍i̍ he̍ī o̍kɔ̄ɔ̄ wo̍ ni̍.” 

8O̍ ko̍ŋ, mi̍ pūa̍a̍ kpo̍u̍ a̍ cha̍ŋ i̍si̍si̍ ma̍ mūlī āā, “Na̍a̍ cho̍ ha̍ā na̍nu᷄ŋ nda̍ ki̍nɛ̍i̍, 
wānā pi᷅lɛ̍ bɛ̍ɛ̍ cho̍ mi̍i̍ŋgū o̍ Tɛ̍ndīi̍ ndɔ̄ɔ̍ ni᷄ŋ kɛ̄lɛ̄ŋgāā o̍ ndu̍ lo̍ chi̍ɛ̍ī ni̍ŋ te̍, mɛ̄ɛ̍ 
mī ŋ̄ tōsa̍ nyɛ̄ a̍ sūɛ̍i̍ he̍ī o̍kɔ̄ɔ̄. 

9Ŋ̄ nɔ̄ mī kɔ̍ chi᷅ŋa̍la᷅ŋ wa᷅ŋnda̍ Ki̍bīāā a̍ sɔ̍ŋgɔ̄ɔ̍. Kɛ̍ mɛ̄ɛ̍ mī ŋ̄ wūu̍ kōo̍ŋ le̍ mī Mɛ̄lɛ̄ka̍ 
chɔ᷄m na̍a̍ wānāa̍ nɔ̍ ma̍ kɔ̍ chi᷅ŋa̍la᷅ŋ nda̍ wa̍. 

10Ndu̍yɛ̍, o̍ yu̍ŋgu̍ o̍ yu̍ŋgu̍ cho̍o̍ I̍sɔ̄lūɛ̄ī, tē wāŋnda̍ wa̍ pɛ̍ kɛ̄mɛ̄, ŋ̄ hɛ̄li̍ ŋ̄wāŋ tɔ̍ 
nda̍ tɛ̄ɛ̄ŋ, tē wāŋnda̍ wa̍ pɛ̍ wa̍a̍ ō pīlɛ̍ ŋ̄ hɛ̄lī wāŋnda̍ kɛ̄mɛ̄, tē wāŋnda̍ wa̍ pɛ̍ 
wa̍a̍la̍ŋ tɔ̍ ŋ̄ hɛ̄li̍ wāŋnda̍ wāa̍ ō pīlɛ̍. Wānāā na̍a̍ ŋ̄ chō ka̍ŋ hɛ̍lī wa̍ nda̍ cho̍ wā le̍ 
pūa̍a̍ chɔ̄ūwāa̍ cho̍ wā sɔ̍ŋgɔ̄ɔ̍ wa̍ nyɛ̄ dīa̍a̍ kīo̍o̍ ni̍. O̍ ko̍ŋ kɔ̍ɔ̍lī na̍a̍ tūa̍a̍ ŋ̍ cho̍ lō 
wa̍ ŋ̄ kūɛ̄ le̍ wāŋnda̍ Ki̍bīāā chīŋa̍la᷅ŋndo̍ o̍ būŋgɛ̄ī Bɛ̍ŋnja̍mīŋ nde̍ ni᷄ŋ, mī ŋ̄ tūsi̍ 
nda̍ nyɛ̄ pālāa̍ chōo̍, le̍ sūɛ̍i̍ wɔ̍ɔ̍ŋīī bɛ̄ndūīī nda̍ tōsa̍ he̍ī I̍sɔ̄lūɛ̄ī ve̍.” 

11O̍ ko̍ŋ pūa̍a̍ I̍sɔ̄lūɛ̄ī kpo̍u̍ ma̍ vēēla᷅ŋ ma̍ chūūŋgi̍āŋ na̍a̍ pi᷅lɛ̍, nda̍ kpo̍u̍ ā wa̍ kɔ̄llo̍ 
pīlɛ̍ le̍ kɔ̄la̍ŋ chi̍o̍o̍ ho̍ō dēlɔ̄ɔ̍ chōo̍. 

12O̍ ko̍ŋ kɔ̍ɔ̍lī, mi̍ yu̍ŋgu̍la̍ŋ I̍sɔ̄lūɛ̄ī la̍ yɔ̍ŋ pūa̍a̍ ma̍ bālū o̍ būŋgɛ̄i̍ yu̍ŋgu̍ Bɛ̍ŋnja̍mīŋ 
nde̍ ni᷄ŋ kpo̍u̍ a̍ yōōŋgōo̍ ma̍ dīmūl yu̍ŋgu̍ Bɛ̍ŋnja̍mīŋ ndo̍ āā, “Lā vɛ᷅ mi̍ sūɛ̍i̍ dɛ̍nɛ̍ 
bɛ̍ndūīī wāā nu̍a̍ā ī yɔ̄nu᷄ŋ nya̍ tɛ̄ɛ̄ŋ? 

13Pūa̍a̍ Ki̍bīāā, a̍ to̍sa̍ sūɛ̍i̍ wɔ̍ɔ̍ŋīī bɛ̄ndūī kēŋ nda̍, lā yɔ̄ŋgu̍ nda̍ mī ŋ̄ dīī nda̍. Ko̍ŋ 
to̍sā ni̍ mī dɛ̍nɛ̍ wɔ̍ɔ̍ŋ bɛ̄ndōo̍ ho̍ō ō kpēēŋa̍ŋ I̍sɔ̄lūɛ̄ī chōo̍.” Kɛ̍, wāŋnda̍ 
Bɛ̍ŋnja̍mīŋ a̍ ye̍ŋ nda̍ lānī le̍. 

14Mi̍ pūa̍a̍ Bɛ̍ŋnja̍mīŋ, a̍ wa̍ o̍ chi̍e̍e̍ŋ bɛ̍ndūŋ yɛ̍i̍ yɔ̍ŋ nda̍ ā vēēla᷅ŋ kpo̍u̍ le̍ mā 
bɔ̄ɔ̄ŋi̍āŋ Ki̍bīāā chi̍e̍e̍ le̍ hūnɔ̄ɔ̄ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. 

15Ō lē pīlɛ̍ ni᷄ŋ kpe̍ mi̍ pūa̍a̍ Bɛ̍ŋnja̍mīŋ a̍ chu̍ūŋgi̍āŋ Ki̍bīāā chi̍e̍e̍, wa̍a̍la̍ŋ bi̍di̍i̍ŋ a̍ 
lā ŋɔ᷄mpu᷅m (26,000), ā nda̍ a̍a̍ sɔ̍ŋgā a̍ mɔ̄ɔ̄ŋ fāŋndo̍ŋ nda̍, hāndɔ̄ɔ̍ o̍ so̍vɛ̄i̍ya̍a̍ 
kɛ̍mɛ̄ le̍ ŋɔ̍mmɛ̍ūwāa̍ wa̍ ni᷅ŋ ā hɛ̄līāā ma̍ wā Ki̍bīāā chi̍e̍e̍ wa̍ chōo̍. 

16Pūa̍a̍ chɔ̄ūwa̍ Bɛ̍ŋnja̍mīŋ tɛ̍ɛ̄ŋ ki̍nɛ̍i̍, pūa̍a̍ nda̍ a̍a̍ sɔ̍ŋgā sɔ̍ŋgā bɛ̄ndōo̍ a̍ mīāllo̍ŋ 
mi̍ nda̍ a̍a̍ wa᷅ ni᷅ŋ ā hɛ̄līāā yɛ̍ le̍ sɔ̍ŋgɔ̄ɔ̍ wa̍ ā wa̍ kɛ̄mɔ̄ɔ̍ lē ŋɔ᷄mmɛ̍ū (700). Ndu̍yɛ̍, 

pūa̍a̍ kɛ̍mɛ̄ le̍ ŋɔ̍mmɛ̍ū wa̍ ha̍ā tɛ̄ndɛ̄lāa̍ pīla̍ nda̍ a̍a̍ tɛ̍ndɛ̄lā ni̍. Ō pīlɛ̍ ndu̍ o̍o̍ chu̍ā 
pōū fa̍āŋnda̍a̍ mbō tōfa̍ wāŋndo̍ yīīŋnde̍ŋ o̍ lēbōl chi̍ŋ mbō wūu̍, ō bi̍ndū le̍ŋ te̍. 

17Yu̍ŋgu̍la̍ŋ I̍sɔ̄lūɛ̄ī ki̍nɛ̍i̍, ō fūla̍ o̍ yu̍ŋgu̍ Bɛ̍ŋnja̍mīŋ ndo̍ kɔ̄ɔ̄lī, la̍ŋ bɛ̍ɛ̍ mi̍ lā 
chūūŋgīāā so̍vɛ̄i̍ya̍a̍ ndāa̍, ā nda̍ a̍a̍ sɔ̍ŋgā a̍ mɔ̄ɔ̄ŋ fāŋndo̍ŋ nda̍ wāa̍la̍ŋ kɛ̄mɔ̄ɔ̍ lē 
hīɔ̍ɔ̍lu̍ (400,000) le̍ sɔ̍ŋgɔ̄ɔ̍ a̍ pūa̍a̍ Bɛ̍ŋnja̍mīŋ. 

Sɔŋ̍gɔ ̍yɔn̍u̍ŋ yu̍ŋgu̍la̍ŋ lā pīlɛ ̍la̍ŋ tɛɛ̄ŋ̄ Is̍ɔl̄ūɛi̍y̍a̍ nda̍ yu̍ŋgu̍ Bɛŋ̍nja̍mīŋ ndo̍ 
18O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ ku̍ā Bɛ̍tɛ̄ɛ̄l, nāa̍ nda̍ a̍a̍ so̍o̍lūū Mɛ̍lɛ̄ka̍ wa̍, le̍ 
mā nyūna̍ Mɛ̍lɛ̄ka̍ dīōm. Ma̍ nyūnā Mɛ̄lɛ̄ka̍ āā, “Yu̍ŋgu̍ kūɛ̍ɛ̍nɛ̍ nɔ̍ yɛ̄ fɛ̍ɛ̍ŋ mbō kɔ̍ 
chi᷅ŋa̍la᷅ŋ yu̍ŋgu̍ Bɛ̍ŋnja̍mīŋ a̍ sɔ̍ŋgɔ̄ɔ̍?” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl nda̍ āā, “Yu̍ŋgu̍ 
Chu̍dā wo̍ fɛ̍lɛ̍ŋ nɔ̍ ni̍ mbō kɔ̍ chi᷅ŋa̍la᷅ŋ nda̍.” 

19Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ wāŋnda̍ I̍sɔ̄lūɛ̄ī a̍ pe̍nā chɔ̄nɔ᷄ŋ, ma̍ kɔ̍ ki̍o̍lū 
dɔ̍ɔ̍ŋgɔ̍ chɔ̄ūwo̍ Ki̍bīāā i̍kɛ̍i̍. 

20O̍ ko̍ŋ kɔ̍ɔ̍lī, ma̍ māl nāa̍ nda̍ wa̍ o̍ dɔ̍ɔ̍ŋgɔ̍ɔ̍ wa̍ ma̍ kūā Ki̍bīāā chi̍e̍e̍ le̍ pūa̍a̍ 
Bɛ̍ŋnja̍mīŋ chīŋa̍la᷅ŋndo̍ a̍ sɔ̍ŋgɔ̄ɔ̍. Ma̍ sīmī so̍vɛ̄i̍ya̍ o̍ fo̍ndāŋnda̍ŋ kpɛ̍ kpɛ̍. 

21O̍ ko̍ŋ, mi̍ ku̍u̍ba̍a̍ chɔ̄ūwa̍ Bɛ̍ŋnja̍mīŋ a̍ wa̍ chi̍o̍o̍ māndāa̍ wa̍ ā fūlā ma̍ hu᷄ŋ 
chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍. Ndu̍yɛ̍, ma̍ yām I̍sɔ̄lūɛ̍i̍ya̍. Ma̍ dīū so̍vɛ̄i̍ya̍a̍ I̍sɔ̄lūɛ̍i̍ya̍ 
wāa̍la̍ŋ bi̍dīi̍ŋ a̍ lā tīɔ̍ɔ̍ŋ (22,000) pāa̍le̍ le̍ŋ. 

22-23O̍ ko̍ŋ, mi̍ wāŋnda̍ I̍sɔ̄lūɛ̄ī a̍ kūā Bɛ̍tɛ̄ɛ̄l nāa̍ nda̍ a̍a̍ so̍o̍lūū Mɛ̍lɛ̄ka̍ wa̍, ma̍ kɔ̍ 
cha᷄ŋ chāŋndo̍ pīla̍ Mɛ̍lɛ̄ka̍ Ya̍a̍wɛ̄ɛ̄ lāchī. Chɔ̍ŋ i̍di̍i̍yo̍ ha̍a̍a̍ mi̍ pāa̍le̍ŋ lē dēl do̍ŋ, ā 
chō chāŋndo̍ Mɛ̄lɛ̄ka̍ lāchī. Ma̍ nyūnā Mɛ̄lɛ̄ka̍ āā, “Bāā ŋ̄ kɔ̍ vɛ̍lɛ̄ mī ŋ̄ kɔ̍ chi᷅ŋa̍la᷅ŋ 
yu̍ŋgu̍ Bɛ̍ŋnja̍mīŋ a̍ sɔ̍ŋgɔ̄ɔ̍, wānāya᷅ŋ na᷄ŋ?” Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī nda̍ dīōm 
āā, “E̍ī, lā kɔ̍ mī lā kɔ̍ chi᷅ŋa̍la᷅ŋ nda̍.” O̍ ko̍ŋ, mi̍ pūa̍a̍ I̍sɔ̄lūɛ̄ī a̍ sɔ̍lā kɔ̄l sīmūlāa̍. Ma̍ 
kūā vɛ̄lɛ̄ wāŋnda̍ Bɛ̍ŋnja̍mīŋ chīŋa̍la᷅ŋndo̍. Ma̍ kɔ̍ si̍mī vɛ̄lɛ̄ pūa̍a̍ chɔ̄ūwa̍ kpɛ̍ kpɛ̍ 
o̍ fo̍ndāŋndā pīlɛ̍lā lāŋ kpe̍ māā pāāndū. 

24Ma̍ kūā vɛ̄lɛ̄ pūa̍a̍ Bɛ̍ŋnja̍mīŋ chīŋa̍la᷅ŋndo̍ o̍ dīi̍ŋ ndɔ̄ɔ̍. 

25Kɛ̍, mi̍ wāŋnda̍ Bɛ̍ŋnja̍mīŋ a̍ ya᷅m vɛ̄lɛ̄ wāŋnda̍ I̍sɔ̄lūɛ̄ī o̍ dīi̍ŋ ndɔ̄ɔ̍. Ma̍ dīū 
so̍vɛ̄i̍ya̍a̍ I̍sɔ̄lūɛ̍i̍ya̍ ā nda̍ a̍a̍ cha̍ā sɔ̍ŋgɔ̄ɔ̍ a̍ mɔ̄ɔ̄ŋ fāŋndo̍ŋ nda̍ wāa̍la̍ŋ tɔ̍ a̍ lā ŋɔ̄ma̍a̍ 
(18,000). 

26O̍ ko̍ŋ, wāŋnda̍ I̍sɔ̄lūɛ̄ī kpo̍u̍, ma̍ cha᷄ŋ vɛ̄lɛ̄ ma̍ kūā Bɛ̍tɛ̄ɛ̄l chi̍e̍e̍. Ma̍ kɔ̍ cha᷅ŋ 
cha᷄ŋndo̍ pi̍la̍ Mɛ̍lɛ̄ka̍ Ya̍a̍wɛ̄ɛ̄ lāchī. Chɔ̍ŋ i̍di̍i̍yo̍ ha̍a̍a̍ mi̍ pāa̍le̍ŋ lē dēl le̍nde̍ do̍ŋ, 
ā mēēnu̍ŋ nyɛ᷅ o̍ nyɛ̄ sōndō le̍, ā wā Mɛ̄lɛ̄ka̍ lāchi̍. Ndu̍yɛ̍ o̍ ko̍ŋ kɔ̍ɔ̍lī, ma̍ sōlī vɛ̄lɛ̄ 
sa̍lālā kɔ̄l nyūlūla̍ŋ a̍ sa̍lālā lūāmāāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

27-28Ndu̍yɛ̍ a̍ te̍le̍ŋ ko̍ŋ, Bɛ̍tɛ̄ɛ̄l chi̍e̍e̍ kɔ̍fū kpe̍ma̍ Mɛ̄lɛ̄ka̍a̍ ō wa̍ ni̍. Fi̍ni̍ha̍a̍sī, po̍ 
Ɛ̄li̍a̍a̍sā wo̍, ndu̍ yɔ̍nūŋ māā po̍ ma̍ma̍ E̍lɔ̄ŋ ndo̍ ni̍, ndu̍ ndu̍ o̍o̍ so̍lī sa̍lāla̍ŋ kɔ̍fu̍ 
Mɛ̄lɛ̄ka̍a̍ lāchī a̍ te̍le̍ŋ ko̍ŋ ni̍. Mi̍ wāŋnda̍ I̍sɔ̄lūɛ̄ī a̍ nyu̍nā Mɛ̄lɛ̄ka̍ Ya̍a̍wɛ̄ɛ̄ āā, “Bāā 
ŋ̄ kɔ̍ vɛ̍lɛ̄ mī ŋ̄ kɔ̍ chi᷅ŋa̍la᷅ŋ yūŋgu̍ Bɛ̍ŋnja̍mīŋ a̍ sɔ̍ŋgɔ̄ɔ̍, wānāya᷅ŋ na᷄ŋ, bāā ŋ̄ ku̍ā 
le̍?” Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī nda̍ dīōm āā, “Lā kɔ̍ mī lā kɔ̍ chi᷅ŋa̍la᷅ŋ nda̍ sīɔ̄dīi̍, I̍ 
cho̍ nya̍ kpāāyāa̍ kē mī lā kɔ̍ yo᷅m nda̍.” 

29O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ a̍ vi̍ām so̍vɛ̄i̍ya̍ ā ti᷄ŋ ma̍ kɔ̍ vi̍ŋī vīŋi᷄ŋ Ki̍bīāā ma̍ bālū 
ndu̍ si̍lɔ̍. 

30Mi̍ wāŋnda̍ I̍sɔ̄lūɛ̄ī a̍ ku̍ā vɛ̄lɛ̄ le̍ wāŋnda̍ Bɛ̍ŋnja̍mīŋ chīŋa̍la᷅ŋndo̍ o̍ yāa̍ ndɔ̄ɔ̍. 
Ma̍ kɔ̍ si̍mī vɛ̄lɛ̄ so̍vɛ̄i̍ya̍ o̍ fo̍ndāŋnda̍ŋ kpɛ̍ kpɛ̍ māā pāāndū. 

31Mɛ̄ɛ̍ wāŋnda̍ Bɛ̍ŋnja̍mīŋ a̍ che᷅ I̍sɔ̄lūɛ̍i̍ya̍, ma̍ fūlā, ma̍ kɔ̍ chi᷅ŋa̍la᷅ŋ nda̍ a̍ sɔ̍ŋgɔ̄ɔ̍. 
Mɛ̄ɛ̍ nda̍ chīŋa̍la᷅ŋ nda̍ mi̍ wāŋnda̍ I̍sɔ̄lūɛ̄ī a̍ to̍sā māā nyāānɔ᷄ŋndo̍ nda̍ wa̍ ni̍. 
Wāŋnda̍ Bɛ̍ŋnja̍mīŋ lo̍ nda̍ kīlta̍ŋ kɔ̄ɔ̄lī, mi̍ I̍sɔ̄lūɛ̍i̍ya̍ ā fāŋā nda̍ chi̍e̍e̍ ma̍ kūā a̍ 
nda̍ la̍nda̍ŋ. Mi̍ wāŋnda̍ Bɛ̍ŋnja̍mīŋ a̍ ka̍ndū bɛ̍ɛ̍ I̍sɔ̄lūɛ̍i̍ya̍ dīūwo̍ māā pāāndū. Ma̍ 
dīū I̍sɔ̄lūɛ̍i̍ya̍ ŋ̄wāŋ be̍le̍-ya̍a̍ o̍ chīɔ̍ɔ̍ŋ ni᷄ŋ o̍ nɛ̄īla̍ bɔ̄ŋa᷅ŋndā tīɔ̍ɔ̍ŋ nda̍ŋ, nɛ̄i̍ ku̍ɛ̄ 
Bɛ̍tɛ̄ɛ̄l chi̍e̍e̍ wo̍ a̍ nɛ̄i̍ ku̍ɛ̄ Ki̍bīāā chi̍e̍e̍ wo̍. 

32O̍ ko̍ŋ, mi̍ wāŋnda̍ Bɛ̍ŋnja̍mīŋ a̍ di̍mī āā, “Ŋ̄ chīi̍ nda̍ lɛ̄ hāū yo̍mɔ̄ɔ̄ māā pāāndū” 
Ā sīna̍ nu̍a̍ā māā kāŋgālāa̍ le̍ I̍sɔ̄lūɛ̍i̍ya̍ a̍ wa̍ nda̍ tōsāllo̍ le̍ mā lo̍ nda̍ nānɔ̄ɔ̍ mā 
fāŋa̍ nda̍ chi̍e̍e̍ ba̍ū mā kūɛ̄ a̍ nda̍ o̍ nɛ̄īla̍ŋ te̍. 

33Mi̍ pūa̍a̍ chɔ̄ūwa̍ I̍sɔ̄lūɛ̄ī, ā kpe̍e̍kpe̍i̍ya̍a̍ ku̍ɛ̄ le̍ wāŋnda̍ Bɛ̍ŋnja̍mīŋ chīŋa̍la᷅ŋndo̍ 
wa̍ ā nyāānu᷄ŋ ma̍ kūā Bāāl Ta̍māā, ma̍ kɔ̍ di̍i̍ŋnu᷄ŋ ku̍ndāa̍ lo̍ŋ ma̍ bɛ̄ɛ̄ndīa̍ŋ le̍ 
sɔ̍ŋgɔ̄ɔ̍. O̍ ko̍ŋ kɔ̍ɔ̍lī, mi̍ pūa̍a̍ I̍sɔ̄lūɛ̍i̍ya̍a̍ wa̍ ā vīŋīa̍ŋ Ki̍bīāā i̍kɛ̍i̍ ku̍mbū pāa̍le̍ŋ lē 
dēl lo̍ wa̍ ā kōma̍ fūlā ma̍kɔ̄ɔ̄ a̍ kīlta̍ŋ, le̍ Ki̍bīāā dēlɔ̄ɔ̍ chōo̍. 

34Ndu̍yɛ̍, wānāā nda̍ a̍a̍ cha̍ā sɔ̍ŋgɔ̄ɔ̍ wa̍ nda̍ kpo̍so̍ŋ I̍sɔ̄lūɛ̍i̍ya̍ nda̍ a̍a̍ hɛ̍lī ni̍ ma̍ ā 
wā ā vīŋīa̍ŋ Ki̍bīāā i̍kɛ̍i̍. Ā wa̍ fa̍ū fa̍ū wāa̍la̍ŋ tɔ̍ (10,000). Mi̍ pūa̍a̍ ha̍ā ā fūlā nāa̍ 
nda̍ wa᷄ ā vīŋīa̍ŋ nda̍ ma̍ kɔ̍ de᷅l Ki̍bīāā chōo̍. Mi̍ sɔ̍ŋgɔ̄ɔ̍ ō tūūlū tūūlo̍o̍ pīla̍. Wāŋnda̍ 
Bɛ̍ŋnja̍mīŋ ā sīna̍ nu̍a̍ā māā dɛ̍nɛ̍ pa̍lāā bɛ̄ndōo̍ ō hīŋ nda̍ tōlɔ̄ɔ̄ chōo̍ le̍. 

35O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ I̍sɔ̄lūɛ̍i̍ya̍ ā dīū pūa̍a̍ Bɛ̍ŋnja̍mīŋ wāa̍la̍ŋ 
bi̍dīi̍ŋ a̍ lā ŋūɛ̍ɛ̍nu̍ a̍ kɛ̄mɔ̄ɔ̍ lē pīlɛ̍ (25,100). Ndu̍yɛ̍, pūa̍a̍ nda̍ dīu̍ ka̍ŋ nda̍, nda̍ 
kpo̍u̍ wānāā nda̍ a̍a̍ cha̍ā sɔ̍ŋgɔ̄ɔ̍ a̍ mɔ̄ɔ̄ŋ fāŋndo̍ŋ nda̍ nda̍ wa̍ ni̍. 

36O̍ ko̍ŋ, mi̍ wāŋnda̍ Bɛ̍ŋnja̍mīŋ a̍ si̍nā māā I̍sɔ̄lūɛ̍i̍ya̍ ā yēm nda̍. 

A̍ mɛɛ̄ ̍wāŋnda̍ Is̍ɔl̄ūɛī̄ a̍ lo̍o̍ku̍ wāŋnda̍ Bɛŋ̍nja̍mīŋ yōmɔɔ̄ ̄yɛ ̍

Mɛ̄ɛ̍ nu̍a̍ā I̍sɔ̄lūɛ̄ī ā lōōku̍ wāŋnda̍ Bɛ̍ŋnja̍mīŋ yōmɔ̄ɔ̄ ni̍. Mi̍ I̍sɔ̄lūɛ̍i̍ya̍ tōsā māā 
nyāānɔ᷄ŋndo̍ nda̍ wa̍ ni̍. Mā lō wāŋnda̍ Bɛ̍ŋnja̍mīŋ nānɔ̄ɔ̍ ha̍a̍a̍ ma̍ fāŋā nda̍ o̍ 
chi̍o̍o̍ īkɛ̄i̍ ba̍ū. Kāni̍ fo̍ndōle̍, I̍sɔ̄lūɛ̍i̍ya̍ nda̍ a̍a̍ ti̍i̍nda̍ŋ pūa̍a̍ ndāa̍ ā pīli̍a̍a̍ ā wa̍ ā 
vīŋīa̍ŋ o̍ chi̍o̍o̍ lēkɔ̍ɔ̍lī wa̍. 

37O̍ ko̍ŋ, mi̍ pūa̍a̍ wa̍ ā vīŋīa̍ŋ nda̍ ā kōma̍ fu̍lā a̍ kīlta̍ŋ ma̍ hu᷄ŋ de᷅l chi̍o̍o̍ŋ chōo̍. 
Ndu̍yɛ̍, wānā o̍ wāna̍ wa̍ lo̍ŋ ma̍ dīū nda̍ pa̍ku̍ a̍ mɔ̄ɔ̄ŋ fāŋndo̍ŋ. 

38Ndu̍yɛ̍, chɛ̄la᷅ŋndo̍ ō wa̍ pūa̍a̍ I̍sɔ̄lūɛ̄ī a̍ kɔ̍ chi᷅ŋa̍la᷅ŋ chi̍o̍o̍ ma̍ nyāānu᷄ŋ nda̍ tɛ̄ɛ̄ŋ 
nda̍ pūa̍a̍ wa̍ ā vīŋīa̍ŋ nda̍ māā tē pūa̍a̍ chīŋa̍la᷅ŋ chi̍o̍o̍ mā nyāānu᷄ŋ nda̍ chē pɛ̍ mī 
ku᷄mnde̍ he᷄l Ki̍bīāā tu̍ū, 

39māā nda̍ kpo̍u̍ ā nɔ̄ mā mūlu̍la᷅ŋ pu̍a̍a̍ Bɛ̍ŋnja̍mīŋ a̍ sɔ̍ŋgɔ̄ɔ̍. Mɛ̄ɛ̍ pūa̍a̍ I̍sɔ̍lūɛ̄ī a̍ 
kɔ̍ chi᷅ŋa̍la᷅ŋ wa᷅ŋnda̍ Bɛ̍ŋnja̍mīŋ, mi̍ wāŋnda̍ Bɛ̍ŋnja̍mīŋ a̍ ka̍ndū nda̍ dīūwo̍ māā 

pāāndū. Ma̍ dīū I̍sɔ̄lūɛ̍i̍ya̍ ŋ̄wāŋ be̍le̍-ya̍a̍. O̍ ko̍ŋ, mi̍ pūa̍a̍ Bɛ̍ŋnja̍mīŋ a̍ di̍mī āā, “Ŋ̄ 
chō nda̍ lɛ̄ hāū bɛ̍ŋī māā pāāndū.” 

40Kɛ̍ mɛ̄ɛ̍ pūa̍a̍ Bɛ̍ŋnja̍mīŋ a̍ to̍fa̍ŋ a̍ mākɔ̄ɔ̍, ma̍ chā ku᷄mnde̍ hēlɔ̄ɔ̍ Ki̍bīāā chi̍e̍e̍ 
tu̍kpā tūkpā bɛ̄ndū. 

41O̍ ko̍ŋ kɔ̍ɔ̍lī, mi̍ pūa̍a̍ I̍sɔ̄lūɛ̍i̍ya̍a̍ wa̍ kīlta̍ŋ nda̍ ā mūlu̍la᷅ŋ pu̍a̍a̍ Bɛ̍ŋnja̍mīŋ ō kālā 
ka̍lā a̍ sɔ̍ŋgɔ̄ɔ̍. O̍ ko̍ŋ, mi̍ pūa̍a̍ Bɛ̍ŋnja̍mīŋ ā si̍nā māā kpūndɛ̍ bɛ̄ndōo̍ ō hīŋ le̍ nda̍. 
Mi̍ sīōōŋīī bɛ̄ndūe̍i̍ ī bīī nda̍. 

42Mɛ̄ɛ̍ pūa̍a̍ Bɛ̍ŋnja̍mīŋ a̍ che᷅ le̍nde̍, ma̍ mūli᷄ŋ ki᷅lta̍ŋ kūmbū po̍llo̍. Kɛ̍, ā sɔ̄la̍ fo̍ndā 
o̍ fo̍ndā mā hɛ̄lu᷄ŋ te̍. I̍sɔ̄lūɛ̍i̍ya̍a̍ ke̍le̍ŋa̍ nda̍ chīŋa̍la᷅ŋdo̍ ā wa̍ nda̍ tōūwɔ̄ɔ̍, mi̍ pūa̍a̍ 
ko̍ma̍ lo᷅m chi̍o̍o̍ wa̍ nda̍ kīālū nda̍ lāchī. Ma̍ wā nda̍ hūnɔ̄ɔ̍ o̍ ībūŋ a̍ sɔ̍ŋgɔ̄ɔ̍. 

43O̍ ko̍ŋ, mi̍ I̍sɔ̄lūɛ̍i̍ya̍a̍ dūāū nda̍ o̍ pi̍ŋndo̍ ni᷄ŋ. Ma̍ dīū nda̍ dīūwo̍ pīla̍. Ā lo̍ kɔ̄la̍ŋ 
a̍ sɔ̍ŋgɔ̄ɔ̍ a̍ nda̍ ha̍a̍a̍ ma̍ fūūlūū a̍ nda̍ Ki̍bīāā ku̍mbūe̍i̍ pīlɛ̍i̍ bā pāa̍le̍ŋ lē chāŋndo̍. 
Ko̍ŋ kpo̍u̍ ā chō kɔ̄la̍ŋ a̍ nda̍ dīūwo̍. 

44Ma̍ dīī pūa̍a̍ Bɛ̍ŋnja̍mīŋ wāa̍la̍ŋ tɔ̍ a̍ lā ŋɔ̄ma̍a̍ (18,000). Ndu̍yɛ̍, so̍vɛ̄i̍ya̍a̍ nda̍ dīu̍ 
ka̍ŋ nda̍ kpo̍u̍, pūa̍a̍ kɔ̄l sīmūlāa̍ pīla̍ nda̍ wa̍ ni̍. 

45Mi̍ pūa̍a̍ Bɛ̍ŋnja̍mīŋ ā ti᷄ŋ ā nyāānu᷄ŋ ku̍mbū po̍llo̍ ma̍ kūānu᷄ŋ o̍ pōū bɛ̄ndōo̍ 
Lu̍i̍mɔ̄ŋ. Kɛ̍ mi̍ pūa̍a̍ I̍sɔ̄lūɛ̄ī a̍ lo᷅ nda̍ tōūwɔ̄ɔ̍ ma̍ dīī nda̍ vɛ̄lɛ̄ wāa̍la̍ŋ lā ŋūɛ̍ɛ̍nu̍ 
(5,000) o̍ nɛ̄i̍. O̍ ko̍ŋ kɔ̍ɔ̍lī, mi̍ pūa̍a̍ I̍sɔ̄lūɛ̄ī a̍ hi̍a̍ū lāchī a̍ nda̍ kīndɔ̄ɔ̍. Ma̍ lō nda̍ 
tōūwɔ̄ɔ̍ ha̍a̍a̍ ma̍ fūūlūū a̍ nda̍ Ki̍dɔ̄m chi̍e̍e̍. Ndu̍yɛ̍, ma̍ dīī nda̍ vɛ̄lɛ̄ wāa̍la̍ŋ lā tīɔ̍ɔ̍ŋ 
(2,000) nɛ̄ī tɛ̍ɛ̄ŋ. 

46O̍ pāa̍le̍ le̍ŋ chōo̍, pūa̍a̍ Bɛ̍ŋnja̍mīŋ a̍ sɔ̍la̍ pīɔ̍mndo̍ wāa̍la̍ŋ bi̍dīi̍ŋ a̍ lā ŋūɛ̍ɛ̍nu̍ 
(25,000). Ndu̍yɛ̍, pūa̍a̍ ha̍ā kpo̍u̍, so̍vɛ̄i̍ya̍a̍ kɔ̄l sīmūlāa̍ pīla̍ nda̍ wa̍ ni̍. 

47Kɛ̍, mi̍ pūa̍a̍ Bɛ̍ŋnja̍mīŋ kɛ̄mɔ̄ɔ̍ lē ŋɔ᷄mpu᷅m (600) a̍ hi̍a̍lu᷄ŋ ma̍ nya̍a̍nu᷄ŋ ku̍mbū 
po̍llo̍, ma̍ kɔ̍ vi̍o̍ŋnu᷄ŋ o̍ pōūtā bɛ̄ŋnda̍ŋ tɛ̄ɛ̄ŋ Lu̍i̍mɔ̄ŋ. Le̍ pāŋgo̍ŋ ŋ̄ hīɔ̍ɔ̍lu̍ ā wa̍ ā 
vīāna᷄ŋnda̍ lo̍ŋ. 

48O̍ ko̍ŋ kɔ̍ɔ̍lī, mi̍ pūa̍a̍ I̍sɔ̍lūɛ̄ī a̍ mi̍i̍ŋgū ā mākɔ̄ɔ̄ ma̍ kɔ̍ chi᷅ŋa̍la᷅ŋ chi̍e̍e̍ŋ wāŋnda̍ 
Bɛ̍ŋnja̍mīŋ kpo̍u̍. Wānā o̍ wāna̍ wa̍ o̍ chi̍e̍e̍ŋ mu̍ŋ ni᷄ŋ, wānā pɔ̍nɔ̍ ni̍, wānā la̍nɔ̍ 
ni̍, chūāāmbɔ̄ ni̍, bɛ̄ndū ni̍, a̍ chɔ̄lū o̍ chɔ̄lu̍ wa̍ lo̍ŋ ma̍ dīū nda̍ pa̍ku̍. O̍ ko̍ŋ kɔ̍ɔ̍lī, 
ma̍ māl chi̍e̍e̍ŋ mu̍ŋ o̍ yīŋ. 

Chɔ̄ɔ̍chia̍̍a̍ 21 

A̍ mɛɛ̄ ̍pūa̍a̍ o̍ yu̍ŋgu̍ Bɛŋ̍nja̍mīŋ ndo̍ chōo̍ a̍ sɔl̍a̍ lāāndūa̍a̍ yɛ ̍o̍kɔɔ̄ ̄
1Bōōndi̍i̍ I̍sɔ̄lūɛ̍i̍ya̍ ā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍ a̍ yu̍ŋgu̍ Bɛ̍ŋnja̍mīŋ ndo̍ ma̍ chūūŋgi̍āŋ 
Mi̍si̍pā chi̍e̍e̍ Mɛ̍lɛ̄ka̍ lāchī ve̍, ma̍ chūā būŋgɛ̄i̍ ī kālā ka̍lā Mɛ̄lɛ̄ka̍ o̍ hɔ̄l. Ma̍ dīmī 
āā, “Na̍a̍ ki̍nɛ̍i̍, wānā o̍ wānā ō nɔ̍ mbō yɔ̄ŋgu̍ chūā ndɔ̄ɔ̍ o̍ nɔ̄ɔ̍ ni᷄ŋ o̍ yu̍ŋgu̍ 
Bɛ̍ŋnja̍mīŋ ndo̍ chōo̍ le̍.” 

2Mɛ̄ɛ̍ sɔ̍ŋgɔ̄ɔ̍ ō chūu̍, mi̍ wāŋnda̍ I̍sɔ̄lūɛ̄ī a̍ ku̍ā Bɛ̍tɛ̄ɛ̄l chi̍e̍e̍ Mɛ̍lɛ̄ka̍ lāchī. Ma̍ kɔ̍ 
ko̍ŋūl chōo̍ cho̍o̍ kpe̍le̍ŋ Mɛ̍lɛ̄ka̍ lāchī. Ndu̍yɛ̍, ma̍ chāŋ cha᷄ŋndo̍ pīla̍. Chɔ̍ŋ i̍di̍i̍yo̍ 
ha̍a̍a̍ mi̍ pāa̍le̍ŋ lē dēl do̍o̍ŋ a̍ wa̍ cha᷄ŋndo̍ Mɛ̄lɛ̄ka̍ lāchī. 

3Ma̍ dīmī āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, vɛ᷅ mi̍ he̍ī ī yɔ̄nu᷄ŋ I̍sɔ̄lūɛ̄ī? Vɛ᷅ 
yu̍ŋgo̍o̍ ō pīlɛ̍ ō fāŋa᷅ŋ pa̍a̍le̍ hāūle̍ŋ nde᷅ŋ I̍sɔ̄lūɛ̍i̍ya̍ chōo̍?” 

4Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, ma̍ pēnā ma̍āŋndo̍ tāŋgūl ma̍ sōlī sa̍lālā lūāmāāla̍ŋ 
a̍ sa̍lālā kɔ̄l nyūlūla̍ŋ o̍ Mɛ̄lɛ̄ka̍ lo̍. 

5O̍ ko̍ŋ kɔ̍ɔ̍lī, ma̍ nyūūni̍āŋ āā, “O̍ yu̍ŋgu̍la̍ I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍, ɔ̍ɔ̄ yu̍ŋgu̍ ndu̍ o̍o̍ 
lo̍ kūe̍ o̍ chūūŋgi̍āŋ na̍a̍ ŋ̄ chūūŋgi̍āŋ Mi̍si̍pā chi̍e̍e̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l le̍ wo̍?” 
Ndu̍yɛ̍, mi̍ nda̍ a̍a̍ chu̍ā būŋgɛ̄i̍ ma̍ mēna᷄ŋ po̍ māā, wānā o̍ wānā ndu̍ o̍o̍ lo̍ pɛ̍ le̍ 
kɔ̄la̍ŋ o̍ chūūŋgi̍āŋ kōŋ Mi̍si̍pā chi̍e̍e̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l, māā wānā ko̍ŋ ō nɔ̄ 
mbō sɔ̄la̍ pīɔ̍mndo̍. 

6O̍ ko̍ŋ kɔ̍ɔ̍lī, mi̍ nyīɛ̍ɛ̍ye̍ bīī wāŋnda̍ I̍sɔ̄lūɛ̄ī le̍ nyɛ᷄ yɔ̍nu̍ŋ a̍ chāāŋāā ndāa̍ I̍sɔ̄lūɛ̍i̍ya̍ 
wo̍, nda̍ yɔ̍nūŋ ni̍ māā yu̍ŋgu̍ Bɛ̍ŋnja̍mīŋndo̍. Ma̍ dīmī āā, “Yu̍ŋgo̍o̍ ō pīlɛ̍ ō fāŋa̍ŋ 
I̍sɔ̄lūɛ̍i̍ chōo̍ pa̍a̍le̍ hāūle̍ŋ nde̍ŋ. 

7Vɛ̄ɛ̍nɛ̍ na̍a̍ ŋ̄ chō yɛ̄ lōōkū tōsā le̍ mī pūa̍a̍ o̍ yu̍ŋgu̍ Bɛ̍ŋnja̍mīŋ ndo̍ chōo̍, a̍ lo̍ 
yōōmū wa̍ ā sɔ̄la̍ lāāndūa̍a̍? Ndu̍yɛ̍, ŋ̄ chīi̍ ni᷅ŋ būŋgɛ̄i̍ chūā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l 
mi̍ ŋ̄ mēna᷄ŋ po̍, māā ŋ̄ yɔ̍ŋgū nda̍ chūāā nāa̍ o̍ nɔ̄ ni̍ŋ te̍.” 

8Mɛ̄ɛ̍ wāŋnda̍ I̍sɔ̄lūɛ̄ī a̍ nyu̍u̍ni̍āŋ nyu̍ūni̍āŋ kōŋ āā, “O̍ yu̍ŋgu̍la̍ I̍sɔ̄lūɛ̍i̍ya̍ tɛ̄ɛ̄ŋ 
ki̍nɛ̍i̍, ɔ̍ɔ̄ yu̍ŋgu̍ lo̍ le̍ kɔ̄la̍ŋ o̍ chūūŋgi̍āŋ na̍a̍ ŋ̄ chūūŋgi̍āŋ Mi̍si̍pā chi̍e̍e̍ Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄l lo̍?” Ma̍ sāālu᷄ŋ māā wāŋnda̍ Cha̍bɛ̍sī chi̍e̍e̍ ki̍nɛ̍i̍ o̍ būŋgɛ̄ī Ki̍li̍a̍a̍dī 
ve̍ ni᷄ŋ māā nda̍ ku̍e̍ le̍. 

9Kāni̍ fo̍ndōle̍, mɛ̄ɛ̍ nda̍ chɔ᷄m pūa̍a̍ chɔ̄ūwa̍ a̍ yu̍ŋgu̍la̍ŋ kpɛ̍ kpɛ̍, ma̍ sāālu᷄ŋ māā 
wāŋnda̍ Cha̍bɛ̍sī chi̍e̍e̍ o̍ būŋgɛ̄ī Ki̍li̍a̍a̍dī ve̍ ni᷄ŋ nda̍ ve̍ lo̍ŋ te̍. 

10-11O̍ ko̍ŋ, mi̍ I̍sɔ̄lūɛ̍i̍ya̍a̍ di̍i̍ŋ ha̍ā ku̍ndāa̍ wa̍ ā hɛ̄lī pūa̍a̍ chɔ̄ūwa̍ wāa̍la̍ŋ tɔ̍ a̍ lā 
tīɔ̍ɔ̍ŋ (12,00) ma̍ vīām nda̍ le̍ mā kɔ̍ chi᷅ŋa̍la᷅ŋ wa᷅ŋnda̍ cha̍bɛ̍sī a̍ sɔ̍ŋgɔ̄ɔ̍, o̍ būŋgɛ̄ī 
Ki̍li̍a̍a̍dī ve̍ ni᷄ŋ. Mɛ̄ɛ̍ nda̍ wa̍ nda̍ vīōmɔ̄ɔ̍, ma̍ dīmūl nda̍ āā, “Wānā o̍ wāna̍ cho̍ 
Cha̍bɛ̍sī chi̍e̍e̍, wānā pɔ̍nɔ̍ ni̍, wānā la̍nɔ̍ hi̍o̍ū ni᷅ŋ wānā pɔ̍nɔ̍ kɔ̍ɔ̍lī ni̍, chūāāmbɔ̄ 
pɔ̄mbɔ̄ ni̍, lā kɔ̍ di̍ū nda̍ kpo̍u̍.” 

12O̍ ko̍ŋ, mi̍ pūa̍a̍ kūā, ma̍ kɔ̍ to̍sā mɛ̄ɛ̍ nda̍ dīmu̍l nda̍ yɛ̍. Mɛ̄ɛ̍ nda̍ kūɛ̄, ma̍ sāālu᷄ŋ 
chu̍a̍ā lāāndūa̍a̍ kɛ̄mɔ̄ɔ̍ lē hīɔ̍ɔ̍lu̍ (400) ā nda̍ a̍a̍ hi̍u̍ wɔ̍ wa̍nā pɔ̍nɔ̍ kɔ̍ɔ̍lī le̍ wa̍. O̍ 
ko̍ŋ, ma̍ chūā nda̍ kpo̍u̍ ma̍ hūŋ a̍ nda̍ o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ni᷄ŋ Si̍lɔ̄ɔ̄ chi̍e̍e̍ o̍ lɛ̄ŋndē 
Ke̍nāŋnde̍ŋ ni᷄ŋ. 

13O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍a̍ di̍i̍ŋ ha̍ā ku̍ndāa̍ wa̍ ā yɔ̄ŋ dīōmnde̍ŋ nāa̍ pūa̍a̍ 
Bɛ̍ŋnja̍mīŋ chu̍a̍ ā nda̍ a̍a̍ lo̍ yōōmū ma̍ wā o̍ pōū bɛ̄ndōo̍ Lu̍i̍mɔ̄ŋ nda̍, māā sɔ̍ŋgɔ̄ɔ̍ 
ō chūū, kɔ̄l nyūlōo̍ ō mīīŋgu̍ nda̍ tɛ̄ɛ̄ŋ. 

14A̍ te̍le̍ŋ ko̍ŋ, mi̍ pūa̍a̍ Bɛ̍ŋnja̍mīŋ a̍ ma᷅l nāa̍ nda̍ wa̍ ka̍ŋ nda̍ ma̍ mīīŋgū o̍ 
fo̍ndāŋndā ndāla̍ŋ. O̍ ko̍ŋ kɔ̍ɔ̍lī, mi̍ wāŋnda̍ I̍sɔ̍lūɛ̄ī a̍ chu̍ā chūāā lāāndūāā kɛ̄mɛ̄ 
le̍ hi̍ɔ̍ɔ̍lu̍a̍a̍ Cha̍bɛ̍sī, ā I̍sɔ̄lūɛ̍i̍ya̍ mɛ̄i̍ yōōmū wa̍, ma̍ kē pūa̍a̍ Bɛ̍ŋnja̍mīŋ le̍ mā wa̍ 
lāāndāā ndā. Kɛ̍ chūāā lāāndūa̍a̍ ha̍ā ā ve̍ le̍tu̍u̍ le̍ nda̍ kpo̍u̍ le̍. 

15Mi̍ nyīɛ̍ɛ̍ye̍ bīī wāŋnda̍ I̍sɔ̍lūɛ̄ī ta̍u̍ le̍ yu̍ŋgu̍ Bɛ̍ŋnja̍mīŋ ndo̍, fo̍ndōle̍, le̍ mɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ sɔ̍ndɔ̍ɔ̍ lūɛ̄ī yu̍ŋgu̍la̍ŋ I̍sɔ̄lūɛ̄ī tɛ̄ɛ̄ŋ yɛ̍. 

16I̍sɔ̄lūɛ̍i̍ya̍a̍ chu̍u̍ŋgi̍āŋ nda̍, mi̍ wāŋ bɛ̄ndūa̍a̍ wa̍ nda̍ chōo̍ wa̍ ā dīmu̍la᷅ŋ āā, 
“Vɛ̄ɛ̍nɛ̍ na̍a̍ ŋ̄ chō yɛ̄ lōōkū tōsā mī pūa̍a̍ Bɛ̍ŋnja̍mīŋ ā tūa̍a̍ lo̍ ha̍ā wa̍ ā si̍o̍u̍ 
lāāndūa̍a̍ sɔ̄lā? Ndu̍yɛ̍, wāŋ lāāndūa̍a̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ kpo̍u̍ a̍ chūū 
o̍ chɔ̄ūwo̍ ni᷄ŋ. 

17Mɛ̄ɛ̍ mī ŋ̄ tōsa̍ mī pūa̍a̍ Bɛ̍ŋnja̍mīŋ ā tūa̍a̍ lo̍ ha̍ā yōōmū wa̍ ā sīo̍u̍ lāāndūa̍a̍ sɔ̄lā, 
mā vēlū chūāūwa̍ a̍ nda̍. Tē ā sɔ̄la̍ ŋ̍chu̍a̍u̍ le̍, mɛ̄ɛ̍ yu̍ŋgo̍o̍ ō pīlɛ̍ kpu̍lu̍ku̍u̍ o̍ hɛ̍lu᷄ŋ 
na̍a̍ I̍sɔ̄lūɛ̄ī ni̍. 

18Kɛ̍ ndu̍yɛ̍ vɛ̍lɛ̄, na̍a̍ ki̍nɛ̍i̍ ŋ̄ nɔ̍ mī ŋ̄ ke̍ nda̍ chūāūwāā nāa̍ o̍ lānɔ̄ ni̍ŋ te̍. Kāni̍ 
fo̍ndōle̍, ŋ̄ mēna̍ŋ po̍ māā wānā o̍ wāna̍ ke̍ nda̍ chūā ndɔ̄ɔ̍ o̍ nɔ̄ɔ̍ ni᷄ŋ pɛ̍, wānā ko̍ŋ 
sēndi̍o̍o̍ chō ndu̍ chōo̍.” 

19O̍ ko̍ŋ kɔ̍ɔ̍lī, ma̍ yīya᷄ŋ a̍ bɔ̄ŋa᷅ŋ dīāā nyɛ̄ dīāā bɛ̄ndū nda̍ a̍a̍ nɔ̍ le̍ bīyɔ̄ɔ̍ wɔ̄sī kōŋ 
Si̍lɔ̄ɔ̄ chi̍e̍e̍ le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍ wo̍ o̍kɔ̄ɔ̄, bɔ̄ŋa᷅ŋ nda̍ a̍a̍ bi̍ī īwɔ̄sī o̍ īwɔ̄sī 
wo̍. Si̍lɔ̄ɔ̄ yɛ̍, Bɛ̍tɛ̄ɛ̄l i̍kɛ̍i̍ kūmbū lūāŋndo̍ o̍ cho̍ ni̍. Tē wānā wa̍ Le̍bo̍nāā chi̍e̍e̍ pɛ̍, 
kūmbū tōūwo̍ chi̍o̍o̍ ho̍ō ō chō ni̍. Nɛ̄i̍ chɛ̍ŋ Bɛ̍tɛ̄ɛ̄l chi̍e̍e̍ mbo̍ kūā Si̍ɛ̍kɛ̄m ndo̍, o̍ 
nɛ̄ī ko̍ŋ bā pāa̍le̍ŋ lē chāŋ ndo̍ chi̍o̍o̍ ho̍ō ō chō ni̍. 

20Mɛ̄ɛ̍ bɔ̄ŋa᷅ŋndo̍ ho̍ō ō fūūlu̍u̍, mi̍ wāŋnda̍ I̍sɔ̄lūɛ̄ī a̍ di̍mūl pūa̍a̍ Bɛ̍ŋnja̍mīŋ ā nda̍ 
a̍a̍ lo̍ le̍ lāāndūa̍a̍ sɔ̄lāa̍ wa̍ āā, “Lā kɔ̍ mī lā kɔ̍ vi̍ŋi᷄ŋ o̍ kpe̍le̍la̍ mākīle̍pīi̍la̍ŋ ni᷄ŋ. 

21Tē lā vīŋi̍ŋ pɛ̍, lā wa̍ mɛ̄ŋgɛ̄lāa̍. O̍ ko̍ŋ, tē chūāā lāāndūa̍a̍ Si̍lɔ̄ɔ̄ chi̍e̍e̍ a̍ fu̍la̍ le̍ 
yōla̍ŋ pɛ̍, lā fūla̍ a̍ kīlta̍ŋ nāa̍ nya̍ chō ā vīŋīa̍ŋ nda̍ wānā o̍ wānā hu̍ŋ bi̍ī ō pīlɛ̍ ō 
kūɛ̄nu᷄ŋ a̍ ndu̍ chi̍e̍e̍ o̍ būŋgɛ̄ī Bɛ̍ŋnja̍mīŋ nde̍ ni᷄ŋ ō kɔ̍ si̍i̍ŋgūū ndu̍ la̍a̍ ndɔ̄. 

22Tē fi̍nyāā ndāa̍, kɛ̄lɛ̄ŋgāā yēmāa̍ nda̍a̍ ā hīŋ pɛ̍ mā hu᷄ŋ dɔ̍ū na̍a̍ lāchī, ŋ̄ chō nda̍ 
nyɔ̄ɔ̄lū mī ŋ̄ dīmu̍l āā, ‘Yāndi̍i̍ lā ma᷄l nda̍ mā cha᷄l nda̍ nda̍ā. Kāni̍ fo̍ndōle̍, wāŋ 
lāāndūāā na̍a̍ ŋ̄ sɔ̄la̍ o̍ chɔ̄ūwo̍ ni᷄ŋ le̍ nda̍ wa̍ ā ve̍ le̍tu̍u̍ le̍ nda̍ le̍. Ndu̍yɛ̍, tɔ̍ɔ̍ya̍ŋ o̍ 
tɔ̍ɔ̍ya̍ŋ ō cho̍ nya̍ chōo̍ le̍ sēndi̍ na̍a̍ ŋ̄ mēna̍ŋ ndo̍ le̍. Kāni̍ fo̍ndōle̍, ō cho̍ nya̍ pi̍la̍ 
le̍ chu̍a̍ chūāūwāā nyāa̍ mi̍ lā kē nda̍ le̍ cha᷄lle̍ o̍ nɔ̄ɔ̍ ni᷄ŋ te̍.’ ” 

23O̍ ko̍ŋ, mi̍ pūa̍a̍ Bɛ̍ŋnja̍mīŋ a̍ to̍sā mɛ̄ɛ̍ nda̍ dīmu̍l nda̍ yɛ̍. Mɛ̄ɛ̍ chūāā lāāndūa̍a̍ 
Si̍lɔ̄ɔ̄ a̍ fu̍la̍ yōla̍ŋ, ma̍ fūlā nāa̍ nda̍ wa̍ ā vīŋīa̍ŋ nda̍ mi̍ wānā o̍ wānā hu̍ŋ bi̍ī ō pīlɛ̍ 
mbo̍ kūānu᷄ŋ a̍ ndu̍ mbo̍ sīīŋgūū ndu̍ la̍a̍ ndɔ̄. O̍ ko̍ŋ kɔ̍ɔ̍lī, ma̍ mīīŋgū o̍ lɛ̄ŋndē 
ndāle̍ŋ ni᷄ŋ ma̍ kɔ̍ mi̍ŋgī chi̍e̍e̍ŋ nda̍ŋ tāŋgūl ma̍ chālnu᷄ŋ ndo̍ŋ. 

24O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā pīɔ̄l nāa̍ nda̍ wa̍ ā chūūŋgi̍āŋ nda̍, mi̍ wānā o̍ wānā 
mi̍i̍ŋgū o̍ yu̍ŋgu̍ ndɔ̄ɔ̍ chōo̍ a̍ o̍ ku̍ndā ndɔ̄ɔ̍ chōo̍. Mi̍ wānā o̍ wānā mi̍i̍ŋgū o̍ cha᷄lta̍ 
ndɔ̄la̍ŋ, o̍ nyɛ̄m ndɔ᷄ŋ chōo̍. 

25Ndu̍yɛ̍ a̍ te̍le̍ŋ ko̍ŋ, lɛ̄ŋndē I̍sɔ̄lūɛ̍i̍le̍ŋ le̍e̍ nɔ̍ ma̍sā o̍ māsā bɛ̍ndū le̍. Le̍ he̍ī, nyɛ̄ 
wānā o̍ wānā, ndu̍ o̍o̍ ye̍e̍mā le̍ tōsāa̍ wo̍ ko̍ni̍ ndu̍ o̍o̍ to̍sā ni̍. 

Lu̍fū 

Lu̍fū 1 

Nyɛ ̍yɔn̍u̍ŋ Nāo̍mī o̍ lɛŋ̄ndē Mo̍wa̍bīle̍ŋ ndo̍ 
1-2A̍ bōōndi̍i̍ Wānāa̍ Kɔ̍ɔ̍sā a̍ wāŋnda̍ wa̍ ā wa̍ sīndɛ̄ lāmāsā I̍sɔ̄lūɛ̄ī yo̍ mi̍ yīmā 
bɛ̄ndūa̍ŋ mā dēl I̍sɔ̄lūɛ̄ī kpo̍u̍. Po̍ pi᷅lɛ̍ wa̍ Bɛ̍ti̍lɛ̍hɛ̄m, o̍ lɛ̄ŋndē Chu̍dāle̍ŋ ni᷄ŋ 
dīōla̍ŋ, āā Ɛ̄līmɛ̍lɛ̍kī. La̍a̍ ndɔ̍ dīōla̍ŋ āā Nāo̍mī. Nda̍ a̍a̍ nɔ̍ pūa̍a̍ ā ŋīɔ̍ɔ̍ŋ. Ō pīlɔ̍ɔ̍ 
dīōla̍ŋ āā, Ma̍a̍lɔ̄ŋ, ō pīlɔ̍ɔ̍ āā, Chi̍līɔ̄ŋ. O̍ kāa̍le̍ E̍fi̍lu̍a̍tī ni᷄ŋ wāŋnda̍ ha̍ā nda̍ a̍a̍ fu̍la̍ 
ni̍. Mɛ̄ɛ̍ yīa̍a̍ŋ ma᷅ŋ mā de᷄l, mbo̍ chūā la̍a̍ ndɔ̍ a̍ pūa̍a̍ ndūāā ŋi̍ɔ̍ɔ̍ŋnda̍ ma̍ kūā o̍ 
lɛ̄ŋndē Mo̍wa̍bīle̍ŋ ni᷄ŋ le̍ mī nda̍ a̍a̍ kɔ̍ cha᷅l lo̍ŋ le̍ te̍le̍ŋ ti̍ŋ. 

3Kɛ̍ o̍ ko̍ŋ kɔ̍ɔ̍lī, mi̍ Ɛ̄līmɛ̍lɛ̍kī o̍ wu᷅. Mi̍ Nāo̍mī lo᷅ ni᷅ŋ nda̍ pūa̍a̍ ndūāā ŋi̍ɔ̍ɔ̍ŋnda̍. 

4Mi̍ pūa̍a̍ ŋi̍ɔ̍ɔ̍ŋnda̍ ha̍ā ā chūā wāŋ lāāndūāā Mo̍wa̍bīya̍ o̍ nɔ̄la̍ŋ ni᷄ŋ. Chūa̍a̍ pīlɔ̍ɔ̍ 
dīōla̍ŋ āā, Ɔ̍pāā, ō pīlɔ̍ɔ̍ āā, Lu̍fū. O̍ ko̍ŋ kɔ̍ɔ̍lī, mɛ̄ɛ̍ wɔ̄sīlā tɔ̍ la̍ hi̍o̍ū, 

5mi̍ Ma̍a̍lɔ̄ŋ nda̍ Chi̍līɔ̄ŋ a̍ wu̍ŋnu᷄ŋ vɛ̍lɛ̄. Mi̍ Nāo̍mī lo᷅ ni̍ko̍ ndu̍ pīlɛ̍, ndu̍ o̍o̍ nɔ̍ lɛ̍ 
pɔ̍nɔ̍ le̍, ndu̍ o̍o̍ nɔ̍ po̍ le̍. 

Nāo̍mī mii̍ŋ̍gu̍ Bɛt̍il̍ɛh̍ɛm̄ nda̍ Lu̍fū 
6Mɛ̄ɛ̍ te̍le̍ŋ ti̍ŋ ō hīōū, mi̍ Nāo̍mī tu̍ɛ̍ī o̍ lɛ̄ŋndē Mo̍wa̍bīle̍ŋ ni᷄ŋ māā Mɛ̄lɛ̄ka̍ Bɛ̄ndōo̍ 
Ya̍a̍wɛ̄ɛ̄ o̍ ma̍la̍ wāŋnda̍ I̍sɔ̄lūɛ̄ī, mbo̍ nɛ̄ŋī tɔ̄lɔ̄ɔ̄lā ndāla̍ŋ o̍ chīɔ̄ɔ̄ŋ nda᷄ŋ ni᷄ŋ ma̍ 
sɔ̄lā nyɛ̄ dīa̍a̍ ta̍u̍. O̍ ko̍ŋ, mi̍ Nāo̍mī nda̍ lāāndāā pūa̍a̍ ndūa̍a̍ ā mɛ̄i̍ ya̍ ā bɛ̄ɛ̄ndīa̍ŋ 
le̍ mīīŋgōo̍ Bɛ̍ti̍lɛ̍hɛ̄m. 

7Mbo̍ māl nāa̍ o̍ wa̍ īchāli̍ wa̍ ma̍ kāndū kɔ̄la̍ŋ o̍ lɛ̄ŋndē Chu̍dāle̍ŋ ni᷄ŋ nda̍ nda̍ā. 
Kɛ̍ kɔ̄la̍ŋ ti᷄ŋ si̍ī, 

8mi̍ Nāo̍mī di̍mūl nda̍ āā, “Lā mīīŋgu̍ o̍ lā nya̍ lo̍ nāa̍ kālāa̍ nyāa̍ chūā. Dɛ̍nɛ̍ kɛ̍ndɛ̄ 
nya̍ tōsa̍l la̍ a̍ wānāā nīa̍a̍ vi᷅ wa̍ wo̍, mbɔ̄ māā Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ dɔ̍u̍ nya̍ 
sa̍lā fɔ̍. 

9Mbɔ̄ Mɛ̄lɛ̄ka̍ Bɛ̄ndōo̍ ō tōsa̍ a̍ sa̍bū mī lā sɔ̄la̍ pīāāndūāā chēle̍ŋ mi̍ wānā o̍ wānā 
o̍ sɔ̍la̍ nāa̍ cha̍lāa̍ a̍ ndūa̍a̍ fɔ̍.” O̍ ko̍ŋ kɔ̍ɔ̍lī, mbo̍ kɔ̄ma᷄ŋ nda̍ vēllāa̍ vēllē, mbo̍ 
chōŋgu̍ŋ nda̍. Kɛ̍ ma̍ kāndū cha᷄ŋndo̍. 

10Ma̍ dīmūl ndu̍ āā, “Ŋ̄ cho̍ mi̍i̍ŋgū le̍. Ŋ̄ chō lākɔ̄ nu̍m kɔ̄ɔ̄lī o̍ wānāā nūmnda̍ lo̍.” 

11Mi̍ Nāo̍mī mu̍lūl nda̍ āā, “Lā mīīŋgu̍ chūāā nīa̍a̍. Le̍ yɛ̄ɛ̍nɛ̍ nya̍ yēēma̍ yɛ̄ mī lā 
kūɛ̄ ya̍ kɔ̄ɔ̄lī? I̍ hi̍o̍ū ni᷅ŋ bōōndi̍i̍ vi̍a̍lāā le̍ mī ve̍lū vɛ̄lɛ̄ pūa̍a̍ che᷅le̍ŋ mā su᷄l mī lā 
hu᷄ŋ cha᷅l nya̍ nda̍ā o̍ nɔ̄la̍ŋ ni̍ŋ. 

12Le̍la̍ŋ lā mīīŋgu̍ chūāā nīa̍a̍, I̍ hi̍o̍ū ni᷅ŋ bōōndi̍i̍ ya̍ I̍ chu̍ā pɔ̍nɔ̍ che᷅le̍ŋ. Kɛ̍ mī ya̍ 
i̍i̍ hi̍u̍ wɔ̍ bɛ̍ɛ̍ bo̍o̍ndi̍i̍ chu̍a̍ā pɔ̍nɔ̍ le̍, ā yɔ᷄ŋ bɛ̍ɛ̍ mī chu̍a̍ pɔ̍nɔ̍ɔ̍ chūɛ̄llɛ̄ŋ, mī chu̍a̍ 
chūɛ̄llɛ̄ŋ yo᷄llo̍ mī ve̍lū pūa̍a̍ ā ŋīɔ̍ɔ̍ŋ, 

13bāā lā nɔ̄lā mī lā chu᷄m nda̍ mā su᷄l mī lā hu᷄ŋ cha᷅l nya̍ nda̍ā o̍ nɔ̄la̍ŋ ni᷄ŋ? Lā nɔ̄lā 
ni̍ŋ pa̍ mī lā cha᷄l nda̍ chūm lā chu̍ē pi̍a̍a̍ndūāā chēle̍ŋ te̍? Sāko̍ chūāā nīāā, ke̍ŋ i̍ 

yɔ̍nūŋ te̍. Nyɛ̄ pālāa̍ cho̍ ya̍ chōo̍ wo̍ ō chō ō bɔ̍ɔ̍, kāni̍ fu̍u̍le̍ Mɛ̄lɛ̄ka̍ Bɛ̄ndōo̍ 
Ya̍a̍wɛ̄ɛ̄ o̍ mu̍lu̍l la̍ kɔ̄ɔ̍. Le̍la̍ŋ I̍ ye̍e̍ma̍ nya̍ mī lā wa̍ lēbɛ̄ŋgu̍ le̍.” 

14O̍ ko̍ŋ, ma̍ kāndū vɛ̄lɛ̄ cha᷄ŋndo̍. Mi̍ Ɔ̍pāā kɔ̍ma᷄ŋ Nāo̍mī mbo̍ chōŋgu᷄ŋ ndu̍, mbo̍ 
mīīŋgu᷄ŋ chi̍e̍e̍. Kɛ̍, mi̍ Lu̍fū ndu̍ ba̍a̍mba᷄ŋ ndu̍. 

15Mi̍ Nāo̍mī di̍mūl Lu̍fū āā, “Lu̍fū, chāa̍ŋ nūm cho̍ mīīŋgɔ᷄ŋndo̍ o̍ wānāā ndūa̍a̍ lo̍ 
a̍ o̍ Mɛ̄lɛ̄ka̍ ndɔ̄ɔ̍ lo̍. Lā mīīŋgu̍ nya̍ ndu̍ la̍tu̍lu̍.” 

16Kɛ̍, mi̍ Lu̍fū di̍mūl ndu̍ āā, “Nyɔ̍ɔ̍lū ya̍ le̍, I̍ cho̍ mi̍i̍ŋgu̍ le̍. Na̍a̍ nu᷄m cho̍ lākɔ̄ ni̍. 
Bā o̍ bā ŋ̄ kɔ̍, I̍ cho̍ nu̍m lākɔ̄ kɔ̄ɔ̄lī. Nāa̍ ŋ̄ chō wā wa̍, lo̍ŋ ya̍ bɛ̍ɛ̍ ya̍ I̍ cho̍ wā ni̍. 
Wānāā nūmnda̍ cho̍ wā wānāā nīa̍a̍ ni̍. Ndu̍yɛ̍ Mɛ̄lɛ̄ka̍ ŋ̄ pīɛ̄īyo̍, Mɛ̄lɛ̄ka̍ kōŋ ya̍ I̍ 
cho̍ wā pīɛ̄īyo̍ ni̍. 

17Nāa̍ ŋ̄ cho̍ wu̍ mā chɔ̍ nu̍m nda̍, lo̍ŋ ya̍ bɛ̍ɛ̍ ya̍ I̍ cho̍ wu̍ ni̍ mā chɔ̍ ya̍ lo̍ŋ. Mɛ̄ɛ̍ 
pīɔ̍mndo̍ mbō pīɔ̍u̍ na̍a̍ tɛ̄ɛ̄ŋ na̍a̍ nūm. Kɛ̍ tē I̍ chɛ᷅l pɛ̍ mī nyɛ̄ o̍ nyɛ̄ chēle̍ŋ ō pīɔ̍u̍ 
na̍a̍ tɛ̄ɛ̄ŋ, Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ tu̍si̍ ya̍ nyɛ̄ pālāā bɛ̄ndōo̍ chōo̍.” 

18Mɛ̄ɛ̍ Nāo̍mī che᷅ māā Lu̍fū chi̍i̍ kɛ̄ɛ̄sīa̍ŋ o̍ kɔ̄l ndɔ̄ɔ̍ ni᷄ŋ le̍ mā kūɛ̄ nda̍ ndu̍, ndu̍ 
bɛ̍ɛ̍ ō sūu̍ lɛ̍ le̍. 

19Ma̍ kūā nda̍ ndu̍ la̍tu̍lu̍ ma̍ fūūlūū Bɛ̍ti̍lɛ̍hɛ̄m. Mɛ̄ɛ̍ nda̍ fūūlu̍u̍, mi̍ tɔ̍ɔ̍ tīū kpo̍u̍ 
māā Nāo̍mī hi᷅ŋ. Mi̍ wāŋ lāāndūa̍a̍ ā wā nyūūni̍āŋndo̍ āā, “Lēkɛ̍ndɛ̍ī Nāo̍mī cho̍ 
ho̍ō ni̍?” 

20Mi̍ Nāo̍mī di̍mūl nda̍ āā, “Lā ve̍e̍lū ya̍ āā, Nāo̍mī, wāna̍ kɔ̄l kɛ̄ndɔ̄ɔ̍ le̍. Lā vēēlu̍ 
ya̍ āā Ma̍a̍lūāā, wāna̍ kɔ̄l tāmbɛ̍i̍yo̍. Kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ Bɛ̄ndōo̍ ō ke̍ ya̍ 
kɔ̄l tāmbɛ̍i̍ bɛ̄ndōo̍. 

21Bōōndi̍i̍ ya̍ I̍ wa̍ ma̍lɔ̄ɔ̍ na̍nu᷄ŋ nde̍, I̍ wa̍ a̍ bāla̍ŋ lā pīāā. Kɛ̍, Mɛ̄lɛ̄ka̍ Bɛ̍ndōo̍ 
Ya̍a̍wɛ̄ɛ̄ o̍ mi̍ŋgi̍ ya̍ na̍nu᷄ŋ ba̍lā fo̍ndō. Le̍la̍ŋ, lā ve̍e̍lu̍ lɛ̄ ya̍ āā, Nāo̍mī le̍. Kāni̍ fu̍u̍le̍, 
Mɛ̄lɛ̄ka̍ Bɛ̄ndōo̍ ō kpōōsa̍ ya̍. Māsānɔ̄ɔ̍ Mɛ̄lɛ̄ka̍ bɛ̄ndōo̍ ō tūsi̍ ya̍ nyɛ̄ pālāa̍ chōo̍.” 

22Mɛ̄ɛ̍ nu̍a̍ā Nāo̍mī, nda̍ Lu̍fū, la̍nɔ̍ Mo̍wa̍bīnɔ̄ po᷄ ndɔ̄ɔ̍ ō mɛ̄i̍ yo̍ ā lōōku̍ chɔ̄nɔ᷄ŋ o̍ 
lɛ̄ŋndē Mo̍wa̍bīle̍ŋ ni᷄ŋ ni̍ ma̍ mīīŋgū Bɛ̍ti̍lɛ̍hɛ̄m. Ndu̍yɛ̍, a̍ te̍le̍ŋ wāŋnda̍ kāndū 
ba̍a̍līi̍yo̍ŋ kīōlɔ̄ɔ̍ o̍ chīɔ̍ɔ̍ŋ ni᷄ŋ ndo̍ ki̍nɛ̍i̍ nda̍ fūūlu̍u̍ Bɛ̍ti̍lɛ̍hɛ̄m ni̍. 

Lu̍fū 2 

Lu̍fū ku̍ɛ ̄o̍ chīɛi̍ ̍Bo̍wa̍ā ve̍ niŋ᷄ 
1Nāo̍mī pɔ̍nɔ̍ ndɔ̍ vi᷅ wo̍, Ɛ̄līmɛ̍lɛ̍kī, ndu̍ o̍o̍ nɔ̍ wānāyɛ̍ī pīlɛ̍ dīōla̍ŋ, āā Bo̍wāā. 
Wānā su̍lāa̍ o̍ wa̍ ni̍, ndu̍yɛ̍ wāŋnda̍ nda̍ a̍a̍ si̍nā ndu̍ ta̍u̍. 

2Pāa̍le̍ pi᷅lɛ̍, mi̍ Lu̍fū di̍mūl Nāo̍mī āā, “I̍ ku̍ā wɔ̍ o̍ chīɔ̍ɔ̍ŋ ni᷄ŋ nāa̍ wāŋnda̍ chō 
ba̍a̍līi̍yo̍ŋ kīōlɔ̄ɔ̍ wa̍, mī kɔ̍ nu̍u̍vīāā nda̍ kɔ̄ɔ̄lī, kɛ̄lɛ̄ŋgāā mī wānā kɔ̍ yi̍ya᷄ŋ ya̍ chōo̍ 
mbō chɛ᷄l la̍ mī nu̍u̍va̍ o̍ chīɛ̄ī ndūɛ̍i̍ ni᷄ŋ.” Mi̍ Nāo̍mī mu̍lūl ndu̍ āā, “Kɔ̍ chūā nūu̍.” 



592 

 

 
Kisi Bible Quick 

© 2013 Bible Society in Liberia. 
 

 
 

 

3O̍ ko̍ŋ, mi̍ Lu̍fū ku̍ā o̍ chīɔ̍ɔ̍ŋ ni᷄ŋ nāa̍ wāŋnda̍ wa̍, ba̍a̍līi̍yo̍ŋ kīōlɔ̄ɔ̍ wa̍, mbo̍ kɔ̍ wa᷅ 
nda̍ nūūvīa̍a̍ kɔ̄ɔ̄lī. Mɛ̄ɛ̄māā wānāyɛ̍ī Ɛ̄līmɛ̍lɛ̍kī ve̍ Bo̍wāā, o̍ chīɛ̄ī ndūɛ̍i̍ ni᷄ŋ 
kpe̍e̍kpe̍i̍ ndu̍ o̍o̍ ku̍ɛ̄ kɔ̄lālāŋ ni̍. 

4Te̍le̍ŋ ti̍ŋ hīōūwɔ̄ɔ̍ mi̍ Bo̍wāā pi̍la̍ fu̍lā Bɛ̍ti̍lɛ̍hɛ̄m mbo̍ hūŋ o̍ chīɛ̍i̍ ni᷄ŋ. O̍ ko̍ŋ kɔ̍ɔ̍lī, 
mbo̍ yīl wānāā ndūa̍a̍ wa̍lla̍ āā, “Mɛ̄lɛ̄ka̍ bɛ̄ndōo̍ Ya̍a̍wɛ̄ɛ̄ wa̍ a̍ nya̍ lātūlu̍.” Ma̍ mūlī 
āā, “Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ dɔ̍u̍ nu̍m sa̍lā.” 

5Mi̍ Bo̍wāā nyu̍nā bu̍ɛ̍ī ndɔ̍ wa̍ wānāā ndūa̍a̍ wa̍lla̍ bōlle̍ŋ ndo̍ āā, “Chūā lāāndu̍, 
kūɛ̍ɛ̍nɛ̍ cho̍ yɛ̄ ko̍ŋ?” 

6Mi̍ bu̍ɛ̍ī ndɔ̄ɔ̍ mūlūl ndu̍ āā, “Chūā mīāl Nāo̍mī fu̍la̍ o̍ lɛ̄ŋndē Mo̍wa̍bīle̍ŋ ni᷄ŋ ndo̍. 

7Mɛ̄ɛ̍ o̍ hi᷅ŋ dīi̍lɛ̄ŋ, mbo̍ dīmūl la̍ māā ya̍ I̍ chɛ̍l ndu̍ mbō nūūwa̍ ba̍a̍līi̍yo̍ŋ wānāā 
wa̍lla̍ kɔ̍ɔ̍lī. Kāni̍ dīi̍lɛ̄ŋ mbo̍ hūŋ, mɛ̄ɛ̍ su̍ŋ su̍ŋ mbo̍ lāŋga̍ cha᷅l pɛ̄ŋgīo̍o̍ o̍ 
wūndu̍le̍ŋ.” 

8O̍ ko̍ŋ, mi̍ Bo̍wāā di̍mūl Lu̍fū āā, “I̍ di̍mūl lɔ̍ nu̍m īsɔ̄ɔ̍ chūā nūu̍, fa̍ŋa᷄ŋ ndɛ̍ na̍nū 
mā kūɛ̄ nūūwā o̍ chīɛ̄ī wānā che᷅le̍ŋ ni᷄ŋ te̍. Wa̍ ni᷅ŋ bu̍ɛ̍i̍yāā nīāā la̍a̍ndūa̍a̍ ha̍ā kɔ̄ɔ̄lī 
na̍nū. 

9Wa̍ nda̍ tōfāa̍, chīɛ̄ī nda̍ chō lākɔ̄ mā kɔ̍ wa᷅ kīōlɔ̄ɔ̍ ve̍, ā kūɛ̄ nda̍ kɔ̄ɔ̄lī. I̍ di̍mu̍l 
pūa̍a̍ nīa̍a̍ a̍ nūm o̍kɔ̄ɔ̄ māā ā yɔ᷅ŋ nu̍m nyɛ̄ o̍ nyɛ̄ le̍. Tē kōlɔ̄ɔ̍ bīī nu̍m pɛ̍, a̍ kɔ̍ ko᷅l 
mɛ̄ŋmā nda̍ kɔ̄ndū o̍ kpɛ̍ɛ̍nɛ̍i̍ ni᷄ŋ nda̍ŋ.” 

10Mi̍ Lu̍fū lo᷅ o̍ ko̍ŋ mbo̍ bāŋ wūla̍ŋ Bo̍wāā o̍ lābɛ̄ŋgu̍ ni̍ŋ mbo̍ tūndū hɔ̄lla̍ lɛ̄ŋ. 
Mbo̍ dīmūl Bo̍wāā āā, “Ya̍ wa᷅na̍ lēkāa̍ ho̍ō, vɛ᷅ mā to̍sa̍l la̍ kɛ̄ndɛ̄ī bɛ̍ndūī wāā 
nu̍a̍ā?” 

11Mi̍ Bo̍wāā mu̍lūl ndu̍ āā, “Nyɛ̄ o̍ nyɛ̄ ŋ̄ tōsa̍l kālā lɛ̍ɛ̍ nu̍m chɔ̍ŋ a̍ bōōndi̍i̍ pɔ̍nɔ̍ 
nu̍m ō vī ve̍, wāŋnda̍ dīmu̍l la̍ kpo̍u̍. Ā dīmu̍l la̍ a̍ mɛ̄ɛ̍ ŋ̄ mɛ̄i̍ fi̍nyā nu̍m, a̍ kālā 
nu̍m, a̍ lɛ̄ŋndē nūmnde̍ŋ ma̍ hu᷄ŋ cha᷅l wānāā ŋ̄ si̍nā bɛ̍ɛ̍ pa̍a̍ndū le̍ wa̍ tɛ̄ɛ̄ŋ yɛ̍. 

12Mbɔ̄ māā Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ to̍sa̍l nu̍m dɛ̍nɛ̍ kɛ̍ndɛ̄ bɛ̄ndōo̍ le̍ nyɛ̄ ŋ̄ tōsa̍ 
wo̍ fɔ̍. Mɛ̄lɛ̄ka̍ I̍sɔ̄lūɛ̍i̍ya̍ ō ŋ̄ hīŋ nāa̍ ndu̍ chu̍a̍ le̍ nu̍m māndāa̍ wo̍ ō mīŋgu̍l nu̍m 
kɛ̄ndɛ̄i̍ ŋ̄ tōsa̍l kālālɛ̍ɛ̍ nu̍m nde̍ fɔ̍.” 

13Mi̍ Lu̍fū dīmūl ndu̍ āā, “A̍ to̍sa̍l la̍ dɛ̍nɛ̍ kɛ̍ndɛ̄ bɛ̄ndū fāllo̍. Dīōmndā ŋ̄ sōō nāa̍ 
ya̍ chu̍a̍ la̍ŋ, lā nyɔ̄ɔ̄lu̍ ya̍ kɔ̄llo̍, mi̍ chē bɛ̍ɛ̍ bu̍ɛ̍i̍yāā nūmnda̍ ō pīlɛ̍ bɛ̍ɛ̍ ŋ̄ sīīma᷅ŋ 
na̍a̍ ndu̍ le̍ ni̍.” 

14Mɛ̄ɛ̍ te̍le̍ŋ di̍a̍ā nyɛ̄ dīa̍a̍ ō fūūlu̍u̍, mi̍ Bo̍wāā ve̍e̍lū Lu̍fū āā, “Hu̍ŋ ŋ̄ dīōnu᷅ŋ nyɛ̄ 
dīa̍a̍. Hu̍ŋ chu̍ā bēe̍dīi̍yo̍ mā dē a̍ lāmndo̍.” Mi̍ Lu̍fū kɔ̍ cha᷅l wānāā wa̍lla̍ īkɛ̄i̍. Mi̍ 
Bo̍wāā hi̍wūl ndu̍ bēe̍dīi̍ ŋ̄ba̍a̍līi̍yo̍. Mi̍ Lu̍fū di̍ā mbo̍ pūm, mbo̍ mɛ̄ī ō ti᷄ŋ. 

15Mɛ̄ɛ̍ Lu̍fū mi̍i̍ŋgu̍ ba̍a̍līi̍yo̍ŋ nūūwāa̍, mi̍ Bo̍wāā dīmūl pūa̍a̍ ndūa̍a̍ wa̍lla̍ āā, “Ō 
wa̍ yāsāla̍ŋ chɔ̄ɔ̄vi̍a̍a̍ nāa̍ bālā ŋ̄ba̍a̍līi̍la̍ŋ lā chō wa̍. Lā tu̍a̍ū ndu̍ le̍. 

16Lā sōōlu̍u̍ yāsāla̍ŋ lā ti᷄ŋ o̍ bālā ŋ̄ba̍a̍līi̍la̍ŋ ni᷄ŋ mī lā mɛ̄lu̍l ndu̍ mbō chɔ̄ɔ̄vi̍a̍a̍. Lā 
ku̍u̍nā ndu̍ le̍.” 

17O̍ ko̍ŋ, mi̍ Lu̍fū ni̍i̍lū ba̍a̍līi̍ŋ mu᷅ŋ nūūwāa̍ kpɛ᷅ŋ. A̍ pāa̍le̍ de̍lāāle̍ŋ, mbo̍ lūāā 
ba̍a̍līi̍ŋ o̍ nu̍u̍va̍ mu̍ŋ ndo̍ŋ. Mɛ̄ɛ̍ o̍ tu̍u̍ mu̍ŋ, mu̍ŋ wa᷅ le̍ pa᷅ŋnda̍ŋ be̍le̍-ŋu̍ɛ̍ɛ̍nu̍. 

18Mbo̍ kūā a̍ mu̍ŋ chi̍e̍e̍ mbo̍ kɔ̍ chɔ᷅m kālā lɛ̍ɛ̍ ndɔ̄. O̍ ko̍ŋ kɔ̍ɔ̍lī, mbo̍ chūū ndu̍ 
vɛ̄lɛ̄ nyɛ̄ dīāā o̍ de᷅ ko̍ŋ mbo̍ mɛ̄ī o̍ ti᷄ŋ ndo̍. 

19Mi̍ Nāo̍mī lo᷅ o̍ ko̍ŋ mbo̍ nyūnā ndu̍ āā, “Kūɛ̍ɛ̍nɛ̍ ŋ̄ nūūwa̍ yɛ̄ ba̍a̍līi̍ŋ bɛ̍ndo᷄ŋ 
mu᷅ŋ? O̍ chīɛ̍i̍ nɛ̄ɛ̍nɛ̍ ni̍ŋ ŋ̄ nīīlu̍ yɛ̄ wa̍llo̍? Mbɔ̄ māā Mɛ̄lɛ̄ka̍ dɔ̄u̍ wa᷅na̍ yi̍ya̍ŋ ho̍ō 
nu̍m chōo̍ wo̍ sa̍lā fɔ̍.” Mi̍ Lu̍fū di̍mūl ndu̍ āā, “Po̍ pi᷅lɛ̍ dīōla̍ŋ āā, Bo̍wāā, o̍ chīɛ̄ī 
ndūɛ̍i̍ ni᷄ŋ ya̍ I̍ ni̍i̍lu̍ ni̍.” 

20Mi̍ Nāo̍mī di̍mī āā, “Būŋgɛ̄ī Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ chu̍e̍l wānāa̍ cho̍ yōōmū 
wa̍ a̍ wānāa̍ vi᷅ wa̍ ve̍, pēēlōo̍ o̍ pe̍e̍lū ndi̍ lɔ̍ɔ̍ lɔ̍ɔ̍ ni̍. Mbɔ̄ Mɛ̄lɛ̄ka̍ Bɛ̄ndōo̍ ō dɔ̄u̍ 
Bo̍wa̍a̍ sa̍lā fɔ̍. Bo̍wāā ko̍ŋ, pɔ̍nɔ̍ ni̍ vi᷅ wo̍, wānāyɛ̍ī ndūɛ̍i̍ kɛ̍sɛ̍ kɛ̍sɛ̍ o̍ cho̍ ni̍. Ndu̍yɛ̍ 
wānāa̍ nɔ̍ le̍ chīɛ̄ī nāa̍ lōōwo̍ wa̍, ō pīlɛ̍ cho̍ ko̍ŋ ni̍.” 

21O̍ ko̍ŋ kɔ̍ɔ̍lī, mi̍ Lu̍fū di̍mūl ndu̍ āā, “Mi̍ Bo̍wāā di̍mūl la̍ vɛ̄lɛ̄ āā, ya̍ I̍ wa̍ bu̍ɛ̍i̍yāā 
ndūa̍a̍ īkɛ̄i̍ mī lo̍ nda̍ nūūwāa̍ kɔ̄ɔ̄lī ha̍a̍a̍ mā chīi̍ chīɔ̍ɔ̍ŋ kōwɔ̄ɔ̍.” 

22Mi̍ Nāo̍mī di̍mūl ndu̍, āā, “Chūā nūu̍, ō bɛ̄nda̍ mī lā wa̍ wa̍llo̍ o̍ chīɛ̍i̍ Bo̍wāā ve̍ 
ni᷄ŋ nya̍ bu̍ɛ̍i̍yāā ndūāā la̍a̍ndūa̍a̍. Ku̍ā o̍ chīɛ̄ī wānā chēle̍ŋ ni᷄ŋ te̍, yɔ̄ŋi̍ nda̍ yɔ᷄ŋ 
nu̍m nyɛ̄.” 

23O̍ ko̍ŋ, mi̍ Lu̍fū hi̍a̍ū lāchī a̍ wa̍llo̍ o̍ chīɛ̍i̍ Bo̍wāāve̍ ni᷄ŋ nda̍ bu̍ɛ̍i̍yāā ndūāā 
la̍a̍ndūa̍a̍ ha̍a̍a̍ ma̍ chīī ba̍a̍līi̍yo̍ŋ a̍ wi̍tīi̍yo̍ŋ kīōlɔ̄ɔ̄. Ndu̍yɛ̍, mi̍ Lu̍fū hi̍a̍ū lāchī a̍ 
wāa̍ kālā lɛ̍ɛ̍ ndɔ̍ īkɛ̄i̍. 

Lu̍fū 3 

Nāo̍mī ve᷅m Lu̍fū o̍ Bo̍wāā lo̍ 
1Pāa̍le̍ pi᷅lɛ̍ mi̍ Nāo̍mī di̍mūl Lu̍fū āā, “Ō bɛ̄ndā mī nu̍u̍vi̍a̍l nu̍m pɔ̍nɔ̍ɔ̍ o̍ cha̍ā nu̍m 
bīyɔ̄ɔ̄ wo̍. 

2I̍ di̍mu̍l nu̍m māā Bo̍wa̍ā, ō ŋ̄ wa̍ ko̍ŋ wa̍llo̍ o̍ chīɛ̄ī ndūɛ̍i̍ ni᷄ŋ nya̍ bu̍ɛ̍i̍yāā ndūāā 
la̍a̍ndūa̍a̍ wo̍, pɔ̍nɔ̍ ni̍ vi᷅ wo̍, wānāyɛ̍ī ndūɛ̍i̍ o̍ cho̍ ni̍. I̍ chɔ᷅m ndɔ̍ nu̍m īsɔ̄ɔ̍. Bo̍wa̍ā 
ko̍ŋ chō chūɛ̄llɛ̄ŋ ba̍a̍līi̍ŋ ndɔ᷄ŋ lɔ̄ɔ̍ o̍ nāa̍ lu̍a̍ā ŋ̄ba̍a̍līi̍ya̍. 

3Le̍la̍ŋ, pu̍lu̍ŋ mā su̍u̍nu̍ŋ chu̍ɛ̍i̍mā chūŋ kɛ̄ndīa̍ŋ, o̍ ko̍ŋ kɔ̍ɔ̍lī, mā wo̍u̍nu̍ŋ nyɛ᷅lā 
nūmnda̍ kɛ̍ndɛ̄la̍ŋ, mā kūɛ̄ nāa̍ o̍ cho̍ ba̍a̍līi̍yo̍ŋ lɔ̄ɔ̍ wa̍. Kɛ̍ tē ā kūɛ̄ pɛ̍, ke̍lēŋā ndu̍ 
chɔ̄mnɔ᷄ŋ te̍. Chu̍m fɛ̍lɛ̍ŋ mbō chīi̍ nyɛ̄m dīa̍ŋ dīo̍. 

4Tē ō chīi̍ pɛ̍ mbō kɔ̍ hi̍nī, a̍ mɛ̍ɛ̍nda̍ŋ fo̍ndāŋ o̍ hi̍ni̍ wo̍. Ō lɔ᷄l pɛ̍, ā kūɛ̄ a̍ kɔ̍ fa̍ŋā 
ndu̍ kōlāa̍ o̍ pēlo᷄ŋ, a̍ hi̍ni̍ ndu̍ o̍ pēlo᷄ŋ bɛ̄ŋgu̍. Tē ō tēndū pɛ̍, ō chō nu̍m chɔ̄m nyɛ̄ 
ŋ̄ nɔ̄ le̍ tōsāa̍ wo̍.” 

5Mi̍ Lu̍fū mu̍lī āā, “Nyɛ̄ o̍ nyɛ̄ ŋ̄ dīmu̍l la̍, I̍ cho̍ tōsā.” 

6O̍ ko̍ŋ, mi̍ Lu̍fū ku̍ā nāa̍ lu̍a̍ā ŋ̄ba̍a̍līi̍ya̍, mbo̍ kɔ̍ to̍sā mɛ̄ɛ̍ kālā lɛ̍ɛ̍ ndɔ̄ di̍mu̍l ndu̍ 
yɛ̍. 

7Mbo̍ chūm mi̍ Bo̍wāā chi̍ī di̍o̍la̍ŋ kpo̍u̍ mbo̍ nāŋ kɔ̄l. O̍ ko̍ŋ kɔ̍ɔ̍lī, mbo̍ kɔ̍ hi̍nī o̍ 
ku̍ndā ŋ̄ba̍a̍līi̍yo̍ īkɛ̄i̍. Mɛ̄ɛ̍ o̍ hi̍ni̍, mi̍ Lu̍fū ku̍ā yɛ̍lɛ̍ŋ yɛ̍lɛ̍ŋ mbo̍ kɔ̍ kpe̍e̍ŋā ndu̍ 
kōlāa̍ o̍ pēlo᷄ŋ, mbo̍ hīnī ndu̍ o̍ pēlo̍ŋ bɛ̄ŋgu̍. 

8Dītɛ̍ɛ̄ŋndo̍ tɛ̄ndāa̍ ki̍nɛ̍i̍, mi̍ Bo̍wāā ti̍a̍ndū o̍ lūa̍a̍ŋ. Mɛ̄ɛ̍ o̍ mu̍li̍ŋ, mbo̍ wōōlū. Mbo̍ 
sāālu̍ŋ māā wānā la̍nɔ̍ɔ̍ chō ndu̍ īhīni̍ o̍ pēlo᷄ŋ bɛ̄ŋgu̍. 

9Mbo̍ nyūnā āā, “Ō nɛ̄ɛ̍nɛ̍ hi̍ni̍ yɛ̄ ho̍ō?” Mi̍ Lu̍fū mu̍lūl ndu̍ āā, “Ya̍ Lu̍fū ni̍, fāllo̍. I̍ 
hi᷅ŋ nāa̍ nūm chu̍a̍, kāni̍ fu̍u̍le̍, nu᷄m cho̍ wānāyɛ̍i̍ pɔ̍nɔ̍ ni̍ vi᷅ wo̍ ni̍. Le̍la̍ŋ, nu᷄m nɔ̍ 
le̍ ya̍ lōōwo̍ ni̍.” 

10Mi̍ Bo̍wāā di̍mūl ndu̍ āā, “Mɛ̄lɛ̄ka̍ bɛ̄ndōo̍ Ya̍a̍wɛ̄ɛ̄ o̍ dɔ̍u̍ nu̍m sa̍lā fɔ̍. Kāālā 
kpe̍e̍kpe̍i̍yo̍ ŋ̄ chɔ᷄m ho̍ō le̍ yu̍ŋgu̍ nāa̍ ni̍. Nyɛ̄ ŋ̄ tōsa̍ ho̍ō wo̍ ndu̍ bɛ̍ɛ̍ hi̍o̍ū a̍ nyɛ̄ o̍ 
nyɛ̄ ŋ̄ tōsa̍l kālā lɛ̍ɛ̍ nu̍m. Mɛ̄ɛ̍ nūm o̍o̍ wa̍ nu̍a̍ā chūāāmbɔ̄ lāāndū yɛ̍, chūāā 
pīāāndūa̍a̍ ko̍ nūm o̍o̍ ku̍ā kɔ̍ɔ̍lī ni̍. Nda̍ a̍a̍ wa̍ a̍ su̍lāā kɛ̄lɛ̄ŋgāā ā tāmbɛ̍i̍, nda̍ ko̍ 
nūm o̍o̍ tu̍āl kɔ̍ɔ̍lī ni̍. 

11Le̍la̍ŋ, bu̍u̍la᷄ŋ te̍ Lu̍fū. Wānā o̍ wāna̍ cho̍ chi̍e̍e̍ na̍nū ā sīnā māā ā chō wāna̍ 
lēbɛ̄ɛ̄. Le̍la̍ŋ, nyɛ̄ o̍ nyɛ̄ ŋ̄ nyūna̍ ya̍, I̍ cho̍ nu̍m tōsāl. 

12Ī chō tōnya̍ māā pɔ̍nɔ̍ nu̍m vi᷅ wo̍, wānāyɛ̍ī ndūɛ̍i̍ ya̍ I̍ cho̍ ni̍. Ndu̍yɛ̍, I̍ nɔ̍ di̍ mī 
lo̍o̍ nu̍m. Kɛ̍ po̍ pi᷅lɛ̍ chō ma̍ wā nda̍ ndu̍ kpɛ̍ɛ̍lūŋ o̍ wānāyɛ̍ī ni᷄ŋ mbo̍ hīāū ya̍. 

13Kɛ̍ ndu̍yɛ̍, si̍o̍u̍ ni̍ko̍ pāa̍le̍ŋ sēl na̍nū. Tē pāa̍le̍ŋ lē sɛ̄ sīɔ̄dīi̍ pɛ̍, ŋ̄ chō ndu̍ nyūnā. 
Tē ō yēēma̍ le̍ nu̍m lōōwo̍ pɛ̍, ŋ̄ sīna̍. Tē ō yēēma̍ le̍, ŋ̄ sīna̍ vɛ̄lɛ̄. Tē ō chɛ᷄l le̍ nu̍m 
lōōwo̍ pɛ̍, mɛ̄ɛ̍ ō bɛ̄nda̍. Kɛ̍ tē ō chɛ᷄l te̍, I̍ chu̍e̍l nu̍m būŋgɛ̄i̍ Mɛ̄lɛ̄ka̍ Bɛ̄ndōo̍ 
Ya̍a̍wɛ̄ɛ̄ o̍ hɔ̄l māā I̍ cho̍ nu̍m lōō. Le̍la̍ŋ, hi̍ni̍ mī pāa̍le̍ŋ lē sīo̍u̍ sīɔ̄.” 

14Mi̍ Lu̍fū lo᷅ ni̍ko̍ i̍hi̍ni̍ lo̍ŋ ha̍a̍a̍ mi̍ pāa̍le̍ŋ lē sīā. Kɛ̍ lɔ̍ɔ̍pa̍ mi̍ nyɔ̄ɔ̍ tēŋga̍, mi̍ Lu̍fū 
cha̍ŋ, kāni̍ fu̍u̍le̍, Bo̍wāā ndu̍ o̍o̍ ye̍e̍ma̍ mī wānā o̍ wānā ndu̍ o̍o̍ si̍na̍ māā lo̍ŋ te̍ o̍ 
lɔ̍l te̍. 

15Kɛ̍ lɔ̍ɔ̍pa̍ o̍ ma᷅l mi̍ Bo̍wāā di̍mūl ndu̍ āā, “Hu̍ŋ a̍ dōmā nu̍m lēchōo̍ wo̍ mā 
pɛ̍ŋgɛ̍la̍ mī do̍u̍ nu̍m ba̍a̍līi̍yo̍ŋ.” Mbo̍ sōlī dōmāa̍ mbo̍ pɛ̄ŋgɛ̄lā. Mi̍ Bo̍wāā tu̍ū 
ba̍a̍līi̍yo̍ŋ nyɛ̄ tūwāa̍ lē ŋɔ᷄mpu᷅m, mbo̍ sīīlūū ndu̍. Mi̍ Lu̍fū ku̍ā a̍ mu̍ŋ chi̍e̍e̍. 

16Mɛ̄ɛ̍ o̍ fu̍u̍lu̍u̍ a̍ mu̍ŋ nāa̍ kālā lɛ̍ɛ̍ ndɔ̄ chu̍a̍, mi̍ kālā lɛ̍ɛ̍ ndɔ̄ nyu̍nā ndu̍ āā, “Vɛ̄ɛ̄ 
la̍wa̍ā nāa̍ ŋ̄ wa̍ wa̍ chūā nūu̍?” Mi̍ Lu̍fū chɔ᷅m ndu̍ nyɛ̄ o̍ nyɛ̄ Bo̍wāā kɔ̍ to̍sāl ndu̍. 

17Mbo̍ chɔ̄m ndu̍ ba̍a̍līi̍ŋ Bo̍wāā o̍ ke̍ ndu̍ wo̍ŋ. Mbo̍ dīmūl ndu̍ āā, “Mɛ̄ɛ̍ ya̍ I̍ wa̍ 
hūnɔ̄ɔ̍ mbo̍ dīmūl la̍ māā ya̍ I̍ ko̍māl nu̍m bālā fo̍ndō le̍, mbo̍ tūū ba̍a̍līi̍yo̍ŋ nyɛ̄ 
tūwāa̍ lē ŋɔ᷄mpu᷅m mbo̍ ke̍ ya̍.” 

18Mi̍ Nāo̍mī di̍mūl ndu̍ āā, “Nūm cha̍l tu̍ŋ mā to̍fa̍ chūā nūu̍. Ā chō chɔ̄ nyɛ̍ cho̍ 
yɔ̄nɔ᷄ŋ o̍ sūɛ̍i̍ he̍ī ni᷄ŋ ndo̍. Hāū ndu̍ ndu̍, nu̍a̍ā o̍ bɛ̍ɛ̍ndīāā su̍ɛ̍i̍ he̍ī. Mɛ̄ɛ̍ mbō 
bɛ̄ɛ̄ndi̍a̍a̍ ndi̍ ma̍lāŋ o̍ pɛ̍ŋgī.” 

Lu̍fū 4 

Bo̍wāā chu̍a̍ Lu̍fū o̍ nɔɔ̄ ̍niŋ᷄ 
1O̍ ko̍ŋ kɔ̍ɔ̍lī, mi̍ Bo̍wa̍ā ku̍ā o̍ dīō kpāki̍ chi̍o̍o̍ nāa̍ wāŋnda̍ bīī bɔ᷅ŋa᷅ŋnda̍ŋ nda̍, 
mbo̍ kɔ̍ cha᷅l lo̍ŋ. O̍ ko̍ŋ, mi̍ po̍ o̍ di̍mu̍l ko̍ŋ Lu̍fū māā nda̍ Ɛ̄līmɛ̍lɛ̍kī cho̍ o̍ wānāyɛ̍i̍ 
ni᷄ŋ kpɛ̍ɛ̍lūŋ ni̍ wo̍ ō wā hīōūwɔ̄ɔ̍ lo̍ŋ. Mi̍ Bo̍wāā ve̍e̍lū ndu̍ āā, “Pōo̍ se̍i̍yɔ̍ na̍nū mā 
hu̍ŋ cha᷅l.” Mi̍ pōo̍ kūā mbo̍ kɔ̍ cha᷅l. 

2O̍ ko̍ŋ kɔ̍ɔ̍lī, mbo̍ vēēlū vɛ̄lɛ̄ wāŋ bɛ̄ndūāā chi̍e̍e̍ya̍ ŋ̄wāŋ tɔ̍, le̍ mā wa̍ nda̍ īkɛ̄i̍. Mi̍ 
wāŋnda̍ chāl. 

3Mi̍ Bo̍wāā lo᷅ o̍ ko̍ŋ mbo̍ dīmūl pōo̍ āā, “Nāo̍mī o̍ fu̍la̍ o̍ lɛ̄ŋndē Mo̍wa̍bīle̍ŋ ni᷄ŋ 
ndo̍ ō chō lɛ̄ŋndē wāna̍ nāa̍ Ɛ̄līmɛ̍lɛ̍kī o̍ mɛ̍i̍ le̍ŋ pīsīo̍o̍. 

4Mɛ̄ɛ̍ mi̍ yi̍ya᷄ŋ le̍ mī dɔ̍ū nu̍m lāchī. Le̍la̍ŋ, tē a̍ ye̍e̍ma̍ le̍ le̍ŋ pīōndɔ̄ɔ̍ pɛ̄, ā pēndū 
wāŋ bɛ̄ndūa̍a̍ cha̍l ha̍ā wa̍ o̍ hɔ̄l. Tē a̍ ye̍e̍ma̍ vɛ̍lɛ̄ le̍, a̍ di̍mu̍l la̍. Kāni̍ fu̍u̍le̍, nu᷄m 
nɔ̍ di̍ tāso̍o̍ le̍ le̍ŋ pīōndɔ̄ɔ̍ ni̍. Tē nūm fa̍ŋa̍ŋ pɛ̍, ya̍.” Mi̍ pōo̍ dīmūl ndu̍ āā, “I̍ cho̍ 
le̍ŋ pīōndɔ̄ɔ̄.” 

5Mi̍ Bo̍wāā di̍mūl ndu̍ āā, “Kɛ̍ ndu̍yɛ̍, tē a̍ di̍mi̍ pɛ̍ māā ā chō Nāo̍mī lɛ̄ŋndē lēŋ 
pīōndɔ̄ɔ̍ o̍ bā, mɛ̄ɛ̍ ā nɔ̄ vɛ̄lɛ̄ mā chu̍a̍ Lu̍fū, chūā Mo̍wa̍bīnɔ̄ o̍ hi᷅ŋ kɔ̄ɔ̄lī wo̍ o̍ nɔ̄ɔ̍ 
ni᷄ŋ. Ko̍ŋ to̍sā ni̍ mī lɛ̄ŋndē lēŋ lē wa̍ le̍ po̍ vi᷅ wo̍ yu̍ŋgu̍ ndɔ̄ɔ̍.” 

6Mi̍ pōo̍ dīmūl ndu̍ āā, “Tē ō wa̍ le̍nde̍ pɛ̍, mɛ̄ɛ̍ I̍ cho̍ lɛ̍ le̍ŋ pīōndɔ̄ɔ̄ le̍. Nūm chu̍a̍ 
fo̍ndā nūu̍ mā pēndū. Kāni̍ fu̍u̍le̍, tē I̍ pe̍ndū le̍ŋ pɛ̍, ya̍ ko̍ nyɛ̄m nu᷄ŋ ŋ̄ lō ni̍ŋ le̍ni̍ŋ 
ni̍.” 

7Ndu̍yɛ̍ I̍sɔ̄lūɛ̍i̍ya̍ ka̍ā ndāa̍ wa̍ ho̍ō sīndɛ̄ ni̍, tē wāŋndo̍ ndu̍ o̍o̍ sɔ̍la̍ nyɔ̄ɔ̍ pɛ̄ mbō 
wa̍ wāŋndo̍ kīo̍o̍ kɛ̄lɛ̄ŋgāā mī wāŋndo̍ ō wa̍ di̍ o̍ nɔ̍ nyɔ̄ɔ̍ wo̍ wānā che᷅le̍ŋ kīo̍o̍ pɛ̍, 
wāna̍ wa᷅ nyɛ᷅ kōŋ pīsīo̍o̍ wo̍ ō sōli̍ŋ kɔ̄ɔ̄vɛ̄i̍ ndɔ̄ɔ̍ o̍ bɛ̄ŋgu̍ ō ke̍ wāŋndo̍ ō pīlɔ̍ɔ̍. Mɛ̄ɛ̍ 
nu̍a̍ā I̍sɔ̄lūɛ̍i̍ya̍ nda̍ a̍a̍ chɔ᷅m ni̍ māā chɛ̄la᷅ŋndo̍ lūɛ̄ī nda̍ tɛ̄ɛ̄ŋ le̍ sūɛ̍i̍ wa̍ā le̍nde̍. 

8Mɛ̄ɛ̍ a̍ te̍le̍ŋ pōo̍ dīmu̍l ko̍ŋ Bo̍wa̍ā māā ndu̍ pi̍o̍ndu̍ lɛ̍ŋndē lēŋ ndo̍, mbo̍ sōli᷄ŋ 
kɔ̄ɔ̄vɛ̄i̍yo̍ o̍ bɛ̄ŋgu̍ mbo̍ yɔ̄ŋgū Bo̍wāā. 

9O̍ ko̍ŋ, mi̍ Bo̍wāā di̍mūl wāŋ bɛ̄ndūa̍a̍ o̍ ve̍e̍lu̍ wa̍ a̍ wānāa̍ wa̍ lo̍ŋ nda̍ kpo̍u̍ āā, 
“Nya̍ cho̍ se̍īya̍ ni̍ māā pāa̍le̍ hāūle᷅ŋ, nyɛ̄ o̍ nyɛ̍ wa̍ le̍ Ɛ̄līmɛ̍lɛ̍kī nda̍ pūa̍a̍ ndūa̍a̍ 
Ma̍a̍lɔ̄ŋ nda̍ Chi̍līɔ̄ŋ, I̍ pe̍ndū mu̍ŋ kpo̍u̍ Nāo̍mī o̍ bā. 

10Ndu̍yɛ̍ vɛ̍lɛ̄, I̍ chu̍a̍ hāū Lu̍fū, chūā Mo̍wa̍bīnɔ̄ Ma̍a̍lɔ̄ŋ o̍ mɛ̍i̍ yo̍ o̍ nɔ̄ɔ̍ ni᷄ŋ le̍ mī 
ve̍lū chūāūwa̍ a̍ ndu̍, le̍ mī nyɛ̄m yu̍ŋgu̍ ndāa̍ ŋ̄ wa̍ le̍ chūāūwāā kāŋ. Mɛ̄ɛ̍ ko̍ŋ to̍sā 
ni̍ mī dīōlā po̍ vi᷅ wo̍ lā lo̍ o̍ kɔ̄ŋgɔ̍ wa̍nāā ndūa̍a̍ tɛ̄ɛ̄ŋ o̍ ndu̍ lo̍ chi̍e̍e̍. Le̍la̍ŋ nya̍ cho̍ 
se̍īya̍ ni̍.” 

11Mi̍ wāŋ bɛ̄ndūāā a̍ wānāa̍ wa̍ lo̍ŋ nda̍ ā dīmūl ndu̍ āā, “Tōnya̍ i̍ cho̍ ni̍, na̍a̍ ŋ̍ cho̍ 
se̍īya̍ ni̍.” Ma̍ dūāū sa̍lāa̍ āā, “Mbɔ̄ māā Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ dɔ̍u̍ chu̍a̍ cho̍ 
ho̍ō lūɛ̄īyɔ̄ɔ̍ o̍ nūmndo̍ chi̍ɛ̍ī ni̍ŋ ndo̍ sa̍lā mbō vīlu̍l nu̍m chūāūwa̍ fɔ̍. Mbɔ̄ māā 
chūa̍a̍ ho̍ō ō wa̍ māā lāāndāa̍ Che̍kɔ̍pū wa̍, Lu̍e̍chɛ̄l nda̍ Li̍yā, a̍ si̍mnu᷄ŋ ka̍lāā 

ma̍māā bɛ̄ndūa̍a̍ le̍ I̍sɔ̄lūɛ̍i̍ya̍ wa̍ fɔ̍. Mbɔ̄ māā Mɛ̄lɛ̄ka̍ sūli̍ nu̍m, ndu̍yɛ̍ mbō sōli̍ 
nu̍m tɔ̍ɔ̍ Bɛ̍ti̍lɛ̍hɛ̄m fɔ̍. 

12Ŋ̄ chō pīɛ̄īyo̍ māā chūāūwāā Mɛ̄lɛ̄ka̍ chō nu̍m kē a̍ chūa̍a̍ ho̍ō wa̍, ā sōli̍ chi̍ɛ̍ī 
nūmndo̍ tɔ̍ɔ̍ fɔ̍. Mbɔ̄ māā chīɛ̄ī nūmndo̍ wa̍ māā chīɛ̍i̍ Pɛ̍lu̍ɛ̍sī, po̍ Chu̍dā nda̍ 
Ta̍māā la̍a̍ ndɔ̄ wo̍ fɔ̍.” 

13O̍ ko̍ŋ, mi̍ Bo̍wāā chu̍ā Lu̍fū o̍ nɔ̄ɔ̍ ni᷄ŋ, mbo̍ kūā a̍ ndu̍ o̍ ndu̍ lo̍ chi̍ɛ̍ī ni̍ŋ. Ndu̍yɛ̍, 
mi̍ Mɛ̄lɛ̄ka̍ Bɛ̄ndōo̍ Ya̍a̍wɛ̄ɛ̄ o̍ to̍sā mi̍ Lu̍fū o̍ chu̍ā yo᷄llo̍ mbo̍ vīālū pōo̍. 

14Mi̍ wāŋ lāāndūa̍a̍ Bɛ̍ti̍lɛ̍hɛ̄m a̍ di̍mūl Nāo̍mī āā, “Ŋ̄ sāŋga̍la᷅ŋ Mɛ̄lɛ̄ka̍ Bɛ̄ndōo̍ 
Ya̍a̍wɛ̄ɛ̄, kāni̍ fu̍u̍le̍, ō ke̍ nu̍m hāū po̍ ma̍māa̍ o̍ ma̍ndā ni̍ŋ nu̍m ndo̍. Mbɔ̄ māā 
pōo̍mbɔ̄ɔ̍ ho̍ō wa̍ wa᷅na̍ tɔ̍ɔ̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ fɔ̍. 

15Pōo̍ ho̍ō ndu̍ mi̍ŋgī ni̍ŋ nu̍m yōōmū sɛ̄nɛ̄īyo̍ o̍ mīli̍ŋ ni̍. Ndu̍ ma̍ndā ni̍ŋ nu̍m o̍ 
yu̍wɛ̍i̍ nu̍mnde̍ ni᷄ŋ ni̍. Lu̍fū chu̍a̍ nūm o̍ ka̍a̍la̍ nu̍m. Nūm o̍o̍ vi̍o̍lu̍ bɛ̍ɛ̍ pu̍a̍a̍ a̍ 
ŋɔ᷄mmɛ̍ū, nda̍ a̍a̍ si̍īma᷅ŋ a̍ nyɛ̄ o̍ to̍sa̍l nu̍m ndo̍ le̍. Ō vīlu̍l nu̍m hāū pōo̍.” 

16Mi̍ Nāo̍mī chu̍ā pōo̍mbɔ̄ɔ̍ mbo̍ hāndu᷄ŋ ndu̍ o̍ ībūŋ. Mbo̍ hīāū lāchī a̍ ndu̍ 
māndāa̍. 

17O̍ ko̍ŋ kɔ̍ɔ̍lī, mi̍ wāŋ lāāndūāā nda̍ chīɛ̄ɛ̄li̍āŋ nda̍ ā dīmī āā, “Ā vīlu̍l Nāo̍mī pōo̍.” 
Ma̍ kē ndu̍ dīōla̍ŋ āā, O̍bɛ̄ɛ̄. O̍bɛ̄ɛ̄ ko̍ŋ, ndu̍ ve̍lū Chɛ̄ɛ̍se̍ ni̍, māsāa̍ Dēēve̍ fi̍nyā ndɔ̄. 

18Mɛ̄ɛ̍ pūlāle̍ ndāle̍ le̍ŋ le̍ cho̍ le᷅ŋ ni̍. Pɛ̍lu̍ɛ̍sī ve̍lū Hɛ̍si̍lɔ̄ŋ ni̍. 

19He̍si̍lɔ᷄ŋ ve̍lū Lu̍ām ni̍. Lu̍ām ve̍lū Āmi̍na̍da̍bī ni̍. 

20 Āmi̍na̍da̍bī ve̍lū Na̍a̍sīɔ̄ŋ ni̍. Na̍a̍sīɔ̄ŋ ve̍lū Sa̍li̍mɔ̄ŋ ni̍. 

21Sa̍li̍mɔ̄ŋ ve̍lū Bo̍wāā ni̍. Bo̍wa̍a̍ ve̍lū O̍bɛ̄ɛ̄ ni̍. 

22O̍bɛ̄ɛ̍ ve̍lū Chɛ̄ɛ̍se̍ ni̍. Chɛ̄ɛ̍se̍ ve̍lū māsāa̍ Dēēve̍ ni̍. 

Sa̍a̍miɛ̍̍ɛ̄ Tāso̍o̍ 

Sa̍a̍mi̍ɛ̍ɛ̄ Tāso̍o̍ 1 

Ɛ̄līka̍nāā nda̍ yu̍ŋgu̍ ndɔɔ̄ ̍ā kūɛ ̄sil̍ɔɔ̄ ̄chie̍̍e̍ 
1Po̍ pi᷅lɛ̍ wa̍ Lu̍a̍mā chi̍e̍e̍, o̍ lɛ̄ŋndē īpēmbūle̍ŋ E̍fi̍lūēm dīōla̍ŋ āā, Ɛ̄li̍ka̍nāā, fūlāa̍ 
o̍ yu̍ŋgu̍ E̍fi̍lūēmndo̍ chōo̍. Pōo̍ ho̍ō fi̍nyā ndɔ̍ dīōla̍ŋ āā Chɛ̄lo̍hām, po᷄ Ɛ̄li̍hū wo̍. 
E̍li̍hū ko̍ŋ, fi̍nyā ndɔ̍ wa̍ To̍hū, po᷄ Su̍fī wo̍ ni̍. Mɛ̄ɛ̍ Su̍fī ko̍ŋ yɛ̄, o̍ yu̍ŋgu̍ E̍fi̍lūēmndo̍ 
chōo̍ ndu̍ o̍o̍ fu̍la̍ ni̍. 

2Ɛ̄li̍ka̍nāā ndu̍ o̍o̍ nɔ̍ lāāndūa̍a̍ ā ŋīɔ̍ɔ̍ŋ, Hāna̍ nda̍ Pɛ̍ni̍nāā. Kɛ̍ Pɛ̍ni̍nāā ko̍ni̍ ndu̍ 
o̍o̍ ve̍lū ni̍. Hāna̍ ndu̍, ndu̍ o̍o̍ vi̍lu̍ chu̍a̍ le̍. 

3Wɔ̄sī o̍ wɔ̄sī Ɛ̄li̍ka̍nāā nda̍ yu̍ŋgu̍ ndɔ̄ɔ̍ nda̍ a̍a̍ nɔ̍ chɔ̄nɔ᷄ŋndo̍ Lu̍a̍mā mā kūā Si̍lɔ̄ɔ̄ 
chi̍e̍e̍ le̍ kɔ̄la̍ŋ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ sōōlūūwo̍ mā sōli̍ sa̍lāla̍ŋ o̍ 
ndu̍ lo̍. Ndu̍yɛ̍ I̍lā pūa̍a̍ ndūāā ŋi̍ɔ̍ɔ̍ŋ nda̍, Hɔ̍fi̍nī nda̍ Fi̍ni̍ha̍a̍sī, nda̍ wa̍ wānāa̍ so̍lī 
sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wa̍ Si̍lɔ̄ɔ̄ chi̍e̍e̍ ni̍. 

4Te̍le̍ŋ o̍ te̍le̍ŋ nda̍ kūɛ̄ sa̍lāa̍ ho̍ō sōlīo̍o̍ pɛ̍ mī Ɛ̄li̍ka̍nāā o̍ chi̍i̍ sa̍lāa̍ sōlī, ō ke̍ 
Pɛ̍ni̍nāā la̍a̍ ndɔ̍ vīsīo̍ŋ ŋ̍ ndɔ̍ŋ, o̍ ko̍ŋ kɔ̍ɔ̍lī ō ke̍ vɛ̄lɛ̄ pūa̍a̍ ndūa̍a̍ a̍ chūāā ndūāā 
la̍a̍ndūa̍a̍ ŋ̍ nda̍ŋ. 

5Kɛ̍ Hāna̍ ndu̍ o̍o̍ hi̍a̍ū vi̍sīo̍ŋ kē. Kāni̍ fo̍ndōle̍ kāālāa̍ pīla̍ ndu̍ o̍o̍ ka̍a̍la̍ ndu̍ ni̍, 
ndu̍yɛ̍ vɛ̍lɛ̄, le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ke̍ Hāna̍ chūā le̍ yɛ̍. 

6Mi̍ Pɛ̍ni̍nāā sa̍ā Hāna̍ māmɔ̄ɔ̍ le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ ndu̍ chūā le̍ yɛ̍, mbō 
tɛ̄ɛ̄mbūū ndu̍ kɔ̄l. 

7Wɔ̄sī o̍ wɔ̄sī nu̍a̍ā Pɛ̍ni̍nāā ndu̍ o̍o̍ to̍sā a̍ Hāna̍ ni̍. Tē ā kūɛ̄ sa̍lāa̍ sōlīo̍o̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ Si̍lɔ̄ɔ̄ pɛ̍, ō kɔ̍ tu̍ndu᷄ŋ Hāna̍ māmɔ̄ɔ̍. Ō lō ndu̍ māmɔ̄ɔ̍ ha̍a̍a̍ mī 
Hāna̍ ta̍mbu̍ kɔ̄l mbō cha᷄ŋ, o̍ ko̍ŋ kɔ̍ɔ̍lī mbō kɛ̄ɛ̍ nyɛ̄ dīa̍a̍. 

8Tē Ɛ̄li̍ka̍nāā pɔ̍nɔ̍ ndɔ̄ ō chē ndu̍ cha᷄ŋndo̍ pɛ̍, ō nyūna̍ ndu̍ āā, “Cha᷄ŋ yɛ̄ɛ̍nɛ̍ ŋ̄ chō 
yɛ̄ Hāna̍? Vɛ᷅ ma̍ kɛ̄ɛ̄ nyɛ̄ dīa̍a̍? Ō yɛ̄ɛ̍nɛ̍ tɛ̍ɛ̍mbu̍u̍ yɛ̄ nu̍m kɔ̄llo̍, Hāna̍? Nyɛ̄ ya̍ I̍ cho̍ 
nu̍m tōsāllo̍ wo̍, nda̍a̍ yɔ᷄ŋ bɛ̍ɛ̍ mī nūm o̍o̍ ve̍lū pūa̍a̍ tɔ̍, pu̍a̍a̍ ka̍ŋ nda̍ a̍a̍ nɔ̍lā pa̍ 
mī nda̍ a̍a̍ tōsa̍l nu̍m ndu̍?” 

Hāna̍ piɛ̍i̍ ̍Mɛl̄ɛk̄a̍ le̍ chūa̍a̍ 
9Ō wa̍ a̍ te̍le̍ŋ pi᷅lɛ̍, mi̍ Ɛ̄līka̍nāā nda̍ yu̍ŋgu̍ ndɔ̄ɔ̍ ā kūā Si̍lɔ̄ɔ̄ chi̍e̍e̍ le̍ Mɛ̄lɛ̄ka̍ 
sōōlūūwo̍. Mɛ̄ɛ̍ nda̍ chīi̍ nyɛ̄ dīa̍a̍ dīo̍ a̍ kōlī kōlī la̍ŋ, mi̍ Hāna̍ cha̍ŋ mbo̍ kūā Mɛ̄lɛ̄ka̍ 
pīɛ̄īyo̍. I̍lā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ō wa̍ īchāli̍ o̍ kpe̍ŋgbe̍i̍ ndɔ̄ɔ̍ chōo̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ sōndōo̍. 

10Hāna̍ wa̍ a̍ kɔ̄l tāmbɛ̍i̍ bɛ̍ndōo̍. Mbo̍ kāndū Mɛ̄lɛ̄ka̍ Ya̍a̍wɛ̄ɛ̍ pīɛ̄īyo̍ a̍ cha᷄ŋndo̍. 

11Mbo̍ chūēl Mɛ̄lɛ̄ka̍ būŋgɛ̄i̍ ī kālā ka̍lā o̍ pīɛ̄īlē ndɔ̄le̍ŋ ni᷄ŋ, mbo̍ dīmī āā, “Ōo̍ 
Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, yāndi̍i̍ tūīīnu̍ŋ ya̍ īnyīɛ̍ɛ̍, ya̍ bu̍ɛ̍ī nūm 
la̍a̍ndōo̍. Chɔ̍ dɛ̍nɛ̍ nī pa̍lāa̍ Mɛ̄lɛ̄ka̍ nūu̍ mā yi̍ya̍ŋ ya̍ chōo̍. Lo̍o̍nu̍ŋ a̍ ya̍ Mɛ̄lɛ̄ka̍. 
O̍o̍ Mɛ̄lɛ̄ka̍ nūu̍, tē a̍ ke̍ ya̍ pōo̍ pɛ̍, I̍ chu̍e̍l nu̍m būŋgɛ̄i̍ māā I̍ cho̍ po̍ ko̍ŋ chūā chɔ̍, 

mī yɔ̍ŋgu̍ ndu̍ nāa̍ nūm chu̍a̍ mbō wa̍ le̍ nūm ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍, ndu̍yɛ̍ 
fɛ̍ɛ̍ŋ a̍ fɛ̍ɛ̍ŋ bɛ̍ɛ̍ I̍ chɛ᷅l mā kēi̍ ndu̍ kūūsi̍e̍i̍ o̍ lēbōl mā sēndi̍ ndu̍ le̍.” 

12Mi̍ Hāna̍ hi̍a̍ū lāchī a̍ Mɛ̄lɛ̄ka̍ Ya̍a̍wɛ̄ɛ̍ pīɛ̄īyo̍. Ō wa̍ Mɛ̄lɛ̄ka̍ pīɛ̄īyo̍, mī I̍lā 
mɛ̍ɛ̍ndāŋ ndu̍ sōndōo̍, 

13kɛ̍ o̍ kɔ̄l ni᷄ŋ Hāna̍ wa̍ pīɛ̄īyo̍ ni̍. Chɔ̄chɔ᷄ŋ ko̍ni̍ wa̍ ndu̍ hīīlɔ᷄ŋndo̍ ni̍ ō ve̍ di̍ōmndo̍ 
sōlī chōo̍ le̍. O̍ ko̍ŋ, mi̍ I̍lā yi̍ya᷄ŋ māā mūɛ̄īya̍ŋ o̍ ko̍l ni̍ mi̍ mā bīī ndu̍. 

14Mbo̍ dīmūl ndu̍ āā, “Chūa̍a̍ pɛ̍ŋgi̍ mu̍ɛ̍īmā wāā nu̍a̍ā kōlɔ̄ɔ̍. O̍ bɛ̄nda̍ nūm wānā 
la̍nɔ̍ɔ̍ mā wa̍ kōlɔ̄ɔ̄ wāā nu̍a̍ā le̍.” 

15Mi̍ Hāna̍ di̍mūl ndu̍ āā, “Ō cho̍ ma̍mu̍ɛ̍ī le̍ ya̍ I̍ ko̍l te̍ fāllo̍. Nyɛ̄ pālāa̍ cho̍ ya̍ chōo̍ 
wo̍ ō chō ō bɔ̄ɔ̍. Mɛ̄lɛ̄ka̍ Ya̍a̍wɛ̄ɛ̄ ya̍ I̍ cho̍ pīɛ̄īyo̍ ni̍, mi̍ wa᷅ ndu̍ nyɛ̄ pālāa̍ cho̍ ya̍ 
chōo̍ wo̍ chɔ̄mndo̍. 

16I̍ cho̍ wa̍nā la̍nɔ̍ la̍a̍si̍ɛ̍i̍ le̍ fāllo̍. Dɛ̍nɛ̍ pa̍lāā bɛ̄ndōo̍ kpo̍so᷄ŋ to᷅l la̍ chōo̍ ni̍, mi̍ wa᷅ 
Mɛ̄lɛ̄ka̍ kɔ̄l nī ta̍mbɛ̍i̍ bɛ̍ndōo̍ chɔ̄mndo̍.” 

17O̍ ko̍ŋ, mi̍ I̍lā di̍mūl ndu̍ āā, “Kɔ̍ a̍ kɔ̄l nyūlōo̍. Mbɔ̄ māā Mɛ̄lɛ̄ka̍ I̍sɔ̄lūɛ̍i̍ya̍ pīɛ̄īyo̍ 
ō mūli̍ pi̍ɛ̍īlē nūmnde̍ŋ, mbō ke̍ nu̍m nyɛ̄ ŋ̄ nyūna̍ ndu̍ wo̍ fɔ̍.” 

18Mi̍ Hāna̍ di̍mūl I̍lā āā, “Mbɔ̄ māā i̍ yɔ̄nu̍ŋ mɛ̄ɛ̍ ŋ dīmi̍ yɛ̍ fɔ̍, fāllo̍.” O̍ ko̍ŋ, mi̍ Hāna̍ 
ku̍a̍ŋnu᷄ŋ. Mbo̍ kɔ̍ di̍ō nyɛ̄ dīa̍a̍, ndu̍yɛ̍ mi̍ kɔ̄l ndɔ̄ ta̍mbɛ̍i̍yo̍ pɛ̄ŋgī. 

A̍ vīōlɔŋ᷄ Sa̍a̍miɛ̍ɛ̍ ̄wo̍ o̍kɔɔ̄ ̄
19Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Ɛ̄li̍ka̍nāā nda̍ yu̍ŋgu̍ ndɔ̄ɔ̍ ā pēnā chɔ̄nɔ᷄ŋ ma̍ 
sōōlūū Mɛ̄lɛ̄ka̍ Ya̍a̍wɛ̄ɛ̄ ma̍ mīīŋgū Lu̍a̍mā chi̍e̍e̍ o̍ nda̍ lo̍. Ndu̍yɛ̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ tu̍ɛ̍ī pīɛ̄īle̍ Hāna̍ le̍ŋ. Mɛ̄ɛ̍ nda̍ bɔ̄ŋa̍ nɔ̄ɔ̍ nda̍ Ɛ̄li̍ka̍nāā pɔ̍nɔ̍ ndɔ̍, 

20mi̍ Mɛ̄lɛ̄ka̍ tōsā mi̍ Hāna̍ chu̍ā yo᷄llo̍ mbo̍ vīālū pōo̍. Mɛ̄ɛ̍ o̍ ve̍lū, mbo̍ kē po᷄ ka̍lāa̍ 
dīōla̍ŋ āā Sa̍a̍mi̍ɛ̍ɛ̄. Mbo̍ dīmī āā, “Pōo̍ ho̍ō ya̍ I̍ nyu̍na̍ Mɛ̄lɛ̄ka̍ dīōm le̍ ndu̍ ni̍.” 

21Mi̍ te̍le̍ŋndo̍ fūūlūū le̍ mī Ɛ̄li̍ka̍nāā nda̍ yu̍ŋgu̍ ndɔ̄ɔ̍ a̍ kūɛ̄ Si̍lɔ̄ɔ̄ chi̍e̍e̍, le̍ mī nda̍ 
a̍a̍ kɔ̍ so̍lī sa̍lā nda̍ nɔ̄ sōlīo̍o̍ wɔ̄sī o̍ wɔ̄sī o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍, o̍ ko̍ŋ kɔ̍ɔ̍lī, mi̍ 
ndu̍ o̍o̍ so̍li̍ vɛ̄lɛ̄ sa̍lā te̍ŋge̍le̍ŋ o̍ chu̍e̍l Mɛ̄lɛ̄ka̍ būŋgɛ̄i̍ yo̍. 

22Kɛ̍ Hāna̍ ndu̍ ku̍e̍ le̍. Mbo̍ dīmūl pɔ̍nɔ̍ ndɔ̍ āā, “Ya̍ I̍ ku̍ē ni̍ŋ te̍. Mɛ̄ɛ̍ mī lo̍ o̍ ko̍ŋ 
mī so̍li̍ pōo̍mbɔ̄ɔ̍ mɛ̄ɛ̄le̍ŋ o̍ sōndo̍. Tē I̍ so̍li̍ ndu̍ mɛ̄ɛ̄le̍ŋ o̍ sōndō pɛ̍, I̍ cho̍ ndu̍ chūā 
chɔ̍ mī ku̍ɛ̄ a̍ ndu̍ Si̍lɔ̄ɔ̄ mī kɔ̍ yɔ̍ŋgū ndu̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mbō kɔ̍ wa᷅ lo̍ŋ le̍ 
fɛ̍ɛ̍ŋ a̍ fɛ̍ɛ̍ŋ.” 

23Mi̍ Ɛ̄li̍ka̍nāā di̍mūl ndu̍ āā, “Nyɛ̄ o̍ nyɛ̄ ŋ̄ yīya᷄ŋ pɛ̍ māā ō bɛ̄nda̍ to̍sa̍. Chu̍m tē 
pōo̍mbɔ̄ɔ̍ su᷄l pɛ̍ mā so̍li̍ ndu̍ mɛ̄ɛ̄le̍ŋ o̍ sōndō ā kūɛ̄. Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ 
pe̍e̍lu̍ di̍ōm ndu̍ pi̍la̍ di̍mi̍ wo̍ fɔ̍.” O̍ ko̍ŋ, mi̍ Hāna̍ ndu̍ lo᷅ a̍ mākɔ̄ɔ̄ nda̍ po᷄ ndɔ̄ɔ̍. 
Mbo̍ lō chūmndo̍ mi̍ pōo̍mbɔ̄ɔ̍ sūl mbo̍ fūūlūū te̍le̍ŋ nda̍ sōlī chɛ̍lɛ̄kpɛ̍ le̍mɛ̍ɛ̄ o̍ 
sōndō. 

24O̍ ko̍ŋ, mbo̍ sōlī ndu̍ mɛ̄ɛ̄le̍ŋ o̍ sōndō. Mɛ̄ɛ̍ o̍ so̍li̍ ndu̍ mɛ̄ɛ̄le̍ŋ o̍ sōndo̍, mbo̍ chūā 
kōlo̍ nda̍ lūām bēe̍dīi̍yo̍ wo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ, a̍ mūɛ̄īya̍ŋ bɔ̄lɔ̍ nda̍ dūāū mu̍ɛ̍īya̍ŋ 

ndo̍ cha̍. O̍ ko̍ŋ kɔ̍ɔ̍lī, mbo̍ bīī nāū tōōye̍ chi̍i̍ wɔ̄sīla̍ŋ lā yāa̍ wo̍. Mbo̍ chūā 
pōo̍mbɔ̄ɔ̍ ho̍ō mbo̍ kūā a̍ ndu̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ Si̍lɔ̄ɔ̄ chi̍e̍e̍ a̍ wōlɔ̄ɔ̄lā 
lāŋ lātūlu̍. 

25O̍ ko̍ŋ, ma̍ dīī nāū kōŋ ma̍ sōlī sa̍lāa̍ o̍ Mɛ̄lɛ̄ka̍ lo̍. O̍ ko̍ŋ kɔ̍ɔ̍lī, ma̍ chūā pōo̍mbɔ̄ɔ̍ 
ma̍ kūā a̍ ndu̍ o̍ I̍lā lo̍. 

26-27Mi̍ Hāna̍ lo᷅ o̍ ko̍ŋ mbo̍ nyūnā I̍lā āā, “Fāllo̍, ā lōōnu᷄ŋ ya̍? Ya̍ hu̍ŋ si᷅m pāa̍le̍ pi᷅lɛ̍ 
nu̍m o̍ hɔ̄l na̍nu᷄ŋ ni̍, mi̍ wa᷅ pīɛ̄īle̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mbō ke̍ ya̍ chūa̍a̍. 
Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ mu̍li̍ pīɛ̄īlē nīle̍ŋ mbo̍ kē ya̍ pōo̍. Po᷄ o̍ ke̍ ya̍ wo̍ cho̍ ho̍ō ni̍. 

28Le̍la̍ŋ I̍ hi᷅ŋ mī yɔ̍ŋgu̍ ndu̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mbō wa̍ le̍ Mɛ̄lɛ̄ka̍ Ya̍a̍wɛ̄ɛ̄ ha̍a̍a̍ 
a̍ mɛ̄ɛ̄lu̍la̍ yōōmū ndɔ̄ɔ̍.” O̍ ko̍ŋ kɔ̍ɔ̍lī ma̍ sōōlūū Mɛ̄lɛ̄ka̍ Ya̍a̍wɛ̄ɛ̄, Si̍ɔ̍ɔ̄ lo̍ŋ. 

Sa̍a̍mi̍ɛ̍ɛ̄ Tāso̍o̍ 2 

Pīɛī̄lē Hāna̍ pīɛi̍l̍e̍ŋ 
1O̍ ko̍ŋ kɔ̍ɔ̍lī, mi̍ Hāna̍ pi̍ɛ̍ī Mɛ̄lɛ̄ka̍, mbo̍ dīmī āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍ mi̍ 
nya̍a̍lo̍o̍ pīā o̍ kɔ̄l nūu̍ ni᷄ŋ. Mɛ̄lɛ̄ka̍ Ya̍a̍wɛ̄ɛ̄, a̍ lu̍e̍i̍ ya̍ dīāllūŋ kāla᷄ŋ. Ā tōsa̍ mī ma᷅m 
ya̍a̍mɔ̍ɔ̍wa̍a̍ nīa̍a̍ Mɛ̄lɛ̄ka̍. Kɔ̄l nūu̍ chō ō pīāā a̍ nya̍a̍lo̍o̍, fo̍ndōle̍ le̍ mālā ŋ̄ māla̍ ya̍ 
wo̍. 

2“Wānā o̍ wānā cho̍ o̍ di̍a̍ndāā māā nūm Mɛ̄lɛ̄ka̍ Ya̍a̍wɛ̄ɛ̄ le̍. Mɛ̄lɛ̄ka̍ o̍ Mɛ̄lɛ̄ka̍ 
chēle̍ŋ cho̍ o̍ nūm kɔ̍ɔ̍lī le̍. Pōu̍ kpo̍o̍wa̍ bɛ̍ndu̍ chēle̍ŋ cho̍ ō na̍a̍ ŋ̄ vīāŋnūŋ 
le̍bɛ̍ŋgu̍ le̍ na̍a̍ māndāa̍ māā nūm te̍. Wānā o̍ wānā cho̍, māā nūm te̍ Mɛ̄lɛ̄ka̍. 

3Wāŋnda̍ lā pɛ̄ŋgi̍ nya̍ pi̍la̍ hēēlōo̍ mī lā chūānūŋ a̍ bɛ̍ndū. Lā pɛ̄ŋgi̍ sɔ̍ɔ̍ŋ yōŋga᷄ŋ 
dīmīo̍o̍. Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ nɔ̍ kɔ̄l kālo̍o̍ ni̍ mbō sīna̍ nyɛ̄ o̍ nyɛ̍ cho̍ 
yɔ̄nɔ᷄ŋndo̍. Ndu̍ nɔ̍lā ni̍ mbō kīlu̍l wāna̍ chi̍o̍o̍ yāmɛ̍i̍. 

4So̍vɛ̄i̍ya̍a̍ kpāāyāā bɛ̄ndūa̍a̍, chīɔ̄ūlā ndāla̍ŋ lā yōmi̍. Wānāā nda̍ a̍a̍ nɔ̍ kpa̍a̍yā le̍ 
wa̍, ā sīmnu᷄ŋ wa̍nāā kpāāyāā bɛ̍ndū. 

5Wānāā nda̍ a̍a̍ nɔ̍ pāāndū nyɛ̄ dīa̍a̍ ta̍u̍ ta̍u̍ wa̍, mɛ̄ɛ̍ mā tōsa̍l ni᷅ŋ ha̍ū wāŋnda̍ 
wa̍llo̍ ma̍lāŋ nda̍ dīā nyɛ᷅ dīa̍a̍. Wānāā yīa̍a̍ŋ mā wa̍ chōo̍ wa̍ yīmā nda᷄ŋ mā chūū. 
Chūā ndu̍ o̍o̍ vi̍lū le̍ wo̍, ō nɔ̄ ni᷅ŋ hāū chūāūwa̍ ā ŋɔ᷄mmɛ̍ū. Kɛ̍ chūā ndu̍ o̍o̍ nɔ̍ 
chūāūwa̍ ta̍u̍ wo̍ ō lo̍ ndu̍ pīlɛ̍, ō nɔ̍ lɛ̍ hāū chūā o̍ chūā le̍. Kɔ̄l ndɔ̄ɔ̍ chō ō tāmbɛ̍i̍. 

6Mɛ̄lɛ̄ka̍ Ya̍a̍wɛ̄ɛ̄ o̍ nɔ̍lā mbō chūā yōōmū wāna̍ chi̍o̍o̍, ndu̍yɛ̍ ō nɔ̄lā vɛ̍lɛ̄ mbō 
mīŋgi̍ ndu̍ yōōmū. 

Ō nɔ̄lā mbō yɔ᷄ŋ wāŋndo̍ chi̍e̍e̍ pīɔ̍m, ndu̍yɛ̍ ō nɔ̄lā vɛ̄lɛ̄ mbō mīŋgi̍ wānā ko̍ŋ 
chi̍e̍ēŋ na̍nu᷄ŋ. 

7Mɛ̄lɛ̄ka̍ Ya̍a̍wɛ̄ɛ̍ to̍sā ni̍ mī wāŋnda̍ wa̍ wānāā tāmbɛ̍i̍, ndu̍ ko̍ni̍ to̍sā vɛ̍lɛ̄ ni̍ mī 
wāŋnda̍ wa̍ wānāā sūlāā. Ndu̍ tu̍sī wa᷅ŋnda̍ tōōlō ni̍, ndu̍ ko̍ni̍ he̍e̍lū vɛ̍lɛ̄ wa᷅ŋnda̍ 
ni̍ mā sīmnu᷄ŋ wa̍nāā kpāāyā bɛ̍ndū. 

8Ndu̍ so̍lī wa̍nāā tāmbɛ̍i̍ya̍ o̍ kūɛ̍i̍ ni᷄ŋ ni̍. Wānāa̍ nɔ̍ nyɛ᷅ o̍ nyɛ̄ le̍ wa̍ mbō sōli̍ nda̍ 
o̍ kūɛ̍i̍ ni᷄ŋ, mbō tōsa̍ mā sīmnu᷄ŋ na̍āŋa᷅ŋ ndā chūāūwāā lēmāsāa̍, ndu̍yɛ̍ mā 
sīmnu᷄ŋ wa̍nāā lēbɛ̄ɛ̄. Mɛ̄lɛ̄ka̍ Ya̍a̍wɛ̄ɛ̍ nɔ̍ chi̍e̍ēŋndo̍ ho̍ō kpo̍u̍ ni̍. Nyɛ̄ o̍ nyɛ̍ cho̍ o̍ 
chi̍e̍ēŋndo̍ ho̍ō chōo̍ ndu̍ bɛ̍ɛ̍ndi̍a̍a̍ ndu̍ ni̍. 

9“Wānāa̍ du̍a̍ū tīīnda᷄ŋ ndāa̍ o̍ ndu̍ ni̍ŋ nda̍, māndāa̍ o̍ ma̍ndā nda̍ ni̍. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍, ō chō hūnɔ̄ɔ̄ chīī a̍ nda̍ mbō yɔ᷄ŋ nda̍ o̍ fo̍ndāŋ nyūmmā 
bɛ̄ndūa̍ŋ mā chō wo̍. Mɛ̄ɛ̍ mɛ̄ɛ̍ wāna̍ chi̍o̍o̍ nɔ̍ kpa̍a̍yāa̍, kpāāya̍ ndɔ̄ ko̍ŋ ō nɔ̍lā 
mbō ma̍lā ndu̍ mbō yēm te̍. 

10Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ ya̍a̍mɔ̍ɔ̍wa̍a̍ ndūa̍a̍ tɛ̍ɛ̍mbūū kpo̍u̍. 

Ō chō nda̍ hūnɔ̄ɔ̄ dēŋūl nāa̍ o̍ cho̍ ō fo̍ndā ndɔ̄ di̍a̍ndāa̍ chōo̍ cho̍o̍ wa̍, mɛ̄ɛ̍ 
ta᷅ŋnde̍ŋ lē dēŋī nu̍a̍ā yɛ̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ kɔ̍ɔ̍sɔ̍ a̍ chi̍e̍ēŋndo̍ ho̍ō 
kpo̍u̍. 

Ō chō hūnɔ̄ɔ̄ māsa̍ ndɔ̄ bɛ̍ndōo̍ kpāāyāa̍ kē, mbō tōsa̍ mī māsa̍ ndɔ̍ ndu̍ pi̍la̍ o̍ hɛ̍li̍ 
wo̍ ō sīmnu᷄ŋ ma̍sa̍ kpāāyā bɛ̍ndū.” 

11O̍ ko̍ŋ kɔ̍ɔ̍lī, mi̍ Ɛ̄li̍ka̍nāā nda̍ yu̍ŋgu̍ ndɔ̄ɔ̍ ā mīīŋgū o̍ nda̍lo̍ Lu̍a̍mā chi̍e̍e̍. Ma̍ mɛ̄ī 
pōo̍mbɔ̄ɔ̍ Si̍lɔ̄ɔ̄ chi̍e̍e̍ le̍ mbō wa̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ tōsāa̍, wāna̍ so̍lī sa̍lāa̍ 
wo̍ I̍lā o̍ bā bɛ̄ŋgu̍. 

Yɔŋ̄ wɔɔ̄ŋ̍ pūa̍a̍ Il̍ā wa̍ to̍sa̍ wo̍ 
12Kɛ̍ pūa̍a̍ I̍lā wa̍ wānāā dɛ̍nɛ̍ wɔ̍ɔ̍ŋnda̍ nda̍ wa̍ ni̍. Nda̍ a̍a̍ nɔ̍ i̍si̍o̍o̍ŋ le̍ Mɛ̄lɛ̄ka̍ 
Ya̍a̍wɛ̄ɛ̄ le̍, 

13kɛ̄lɛ̄ŋgāā ni᷅ŋ te̍, mā chūa̍ sāwāla̍ wānāā sōlīāā lāsa̍lāa̍ nda̍ a̍a̍ nɔ̍ la̍ŋ. Nyɛ̄ nda̍ a̍a̍ 
to̍sā wo̍ wa̍ ho̍ō ni̍, tē wāŋndo̍ ndu̍ o̍o̍ ku̍ɛ̄ a̍ sa̍lā ndɔ̄ɔ̍ le̍ sōlīo̍o̍ pɛ̍ mā dīī chɔ̄lōo̍ 
mā wa̍ vīsīŋ mu᷅ŋ yāūwo̍, pūa̍a̍ I̍lā wa̍ o̍ wa᷅ sa̍lā wānā ko̍ŋ sōlīo̍o̍ wo̍ ō vēm bu̍ɛ̍ī 
ndɔ̄ɔ̍ a̍ chu̍ sa̍ŋgi̍ chīŋūŋ ŋgāa̍ wo̍. 

14Tē ō kūɛ̄ pɛ̍, ō kɔ̍ chɔ᷅ŋ chu̍ kōŋ o̍ kɔ̄ɔ̄fɛ̍ɛ̄ bɛ̄ndū nda̍ wā vi̍sīŋ mu᷅ŋ yāūwo̍ wo̍ ni᷄ŋ. 
Tē ō chɔ̄ŋ pɛ̍, vīsīŋ chu̍ kōŋ ō chō sōlī wo̍ŋ ki̍nɛ̍i̍, ō yōo̍ pūa̍a̍ I̍lā wa̍ o̍ wa᷅ sa̍lāa̍ 
sōlīo̍o̍ a̍ te̍le̍ŋ ko̍ŋ ndo̍. I̍sɔ̄lūɛ̍i̍ya̍a̍ nda̍ a̍a̍ ku̍ā sa̍lāla̍ŋ sōlīo̍o̍ Si̍lɔ̄ɔ̄ wa̍ ki̍nɛ̍i̍, nu̍a̍ā 
pūa̍a̍ I̍lā wa̍ nda̍ a̍a̍ to̍sā a̍ sa̍lālā ndāla̍ŋ ni̍. 

15Ndu̍yɛ̍ ō fūla̍ o̍ ko̍ŋ kɔ̍ɔ̍lī, tē wāŋndo̍ ndu̍ o̍o̍ di̍ī chɔ̄lōo̍ pɛ̍, lɔ̍ɔ̍ pa̍ mā sōli̍ 
chūɛ̄īya̍ŋ o̍ vīsīŋ mu̍ŋ le̍ lōmɔ̄ɔ̍ māā sa̍lā, pūa̍a̍ I̍lā wa̍ o̍ wa᷅ sa̍lāa̍ sōlīo̍o̍ o̍ Mɛ̄lɛ̄ka̍ 
lo̍ a̍ te̍le̍ŋ ko̍ŋ ndo̍, ō vēm bu̍ɛ̍ī ndɔ̄ɔ̍ ō hīŋ ō hu᷄ŋ di̍mūl wa᷅na̍ ko̍ŋ āā, “Ke̍ wa᷅na̍ so̍lī 
sa̍lāa̍ wo̍ vīsīe̍i̍ ī ti᷄ŋ ō kɔ̍ tu̍ɛ̍ī. Ndu̍ ye̍e̍ma̍ vīsīī yāūwāā nu̍m o̍ bā le̍, ī kīyɛ̍i̍ye̍ o̍ 
ye̍e̍ma̍ ni̍.” 

16Tē wānā ko̍ŋ dīmu̍l ndu̍ pɛ̍ āā, “Mɛ̄ɛ̍ chu̍m ndɔ̍ mī ŋ̄ sōli̍ chūɛ̄īya̍ŋ mī ŋ̄ lōm tē ŋ̄ 
lōm pɛ̍, a̍ chu̍a̍ vīsīŋ ŋ̄ yēēma̍ wo̍ŋ ki̍nɛ̍i̍,” bu̍ɛ̍ī ko̍ŋ ō dīmī āā, “Sāko̍, ke̍ ya̍ su̍ŋ su̍ŋ, 
tē a̍ ke̍ ya̍ le̍, I̍ chu̍a̍ a̍ ka̍ka̍.” 

17Yɔ̄ŋ wɔ̄ɔ̍ŋ I̍lā pūa̍a̍ ndūa̍a̍ ha̍ā ā wa̍ ho̍ō tōsāa̍ wo̍ mbo̍ tɛ̄ɛ̄mbūū Mɛ̄lɛ̄ka̍ Ya̍a̍wɛ̄ɛ̄ 
kɔ̄l ta̍u̍ ta̍u̍. Fo̍ndōle̍, le̍ mɛ̄ɛ̍ nda̍ wa̍ sa̍lālā wāŋnda̍ wa̍ hūnɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ 
la̍ŋ bɛ̍ɛ̄la̍ŋ tɛ̄ɛ̄mbūūwo̍ yɛ̍. 

Sa̍a̍miɛ̍ɛ̍ ̄to̍sa̍ wa̍li ̍Mɛl̄ɛk̄a̍a̍ sil̍ɔɔ̄ ̄chie̍̍e̍ 
18Sa̍a̍mi̍ɛ̍ɛ̄ wa̍ o̍ pɔ̄mbɔ̄ mbo̍ kāndū wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ tōsāa̍ Si̍lɔ̄ɔ̄. Nyɛ̄lā 
wānāā so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ nda̍ a̍a̍ wo̍u̍nūŋ nda̍ŋ, ndu̍ bɛ̍ɛ̍ la̍ŋ ndu̍ o̍o̍ 
wo̍u̍nūŋ ni̍. 

19Ndu̍yɛ̍ īwɔ̄sī o̍ īwɔ̄sī tē kāla̍ ndɔ̄ wa̍ā nda̍ a̍a̍ wa̍ kɔ̄la̍ŋ sa̍lā ī wɔ̄sīo̍o̍ sōlīo̍o̍ nda̍ 
pɔ̍nɔ̍ nda̍ wa̍ā pɛ̍, mɛ̄ɛ̍ mī kāla̍ ndɔ̄ ndu̍ o̍o̍ so̍ndu̍l ndu̍ dōmā vi̍lɛ̄īyo̍ mbō yōo̍ ndu̍. 

20Tē ō yōo̍ ndu̍ dōmāa̍ ho̍ō pɛ̍, I̍lā dɔ̍ū Ɛ̄li̍ka̍nāā sa̍lā nda̍ Hāna̍ la̍a̍ ndɔ̄, ō dīmūl 
Ɛ̄li̍ka̍nāā āā, “Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ ke̍ nu̍m chūāūwāā chēle̍ŋ a̍ chūa̍a̍ ho̍ō 
le̍ sɔ̍ŋgɔ̍ po̍ ŋ̄ yɔ̄ŋgu̍ ho̍ō o̍ ndu̍ lo̍ wo̍ fɔ̍.” O̍ ko̍ŋ kɔ̍ɔ̍lī, tē ā chīi̍ sa̍lāa̍ sōlī pɛ̍ kpo̍u̍, 
ā mīīŋgu̍ Lu̍a̍mā o̍ nda̍lo̍ chi̍e̍e̍. 

21Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ yi̍ya᷄ŋ vɛ̍lɛ̄ Hāna̍ chōo̍ mbo̍ tōsā mi̍ Hāna̍ vīālū vɛ̄lɛ̄ 
pūa̍a̍ a̍ yāa̍ a̍ wāŋ lāāndūa̍a̍ ā ŋīɔ̍ɔ̍ŋ. Sa̍a̍mi̍ɛ̍ɛ̄ lo̍ ō pɔ̄mbɔ̄ mbo̍ kāndū wa̍li̍ Mɛ̄lɛ̄ka̍ 
Ya̍a̍wɛ̄ɛ̄ wo̍ tōsāa̍. Ō lo̍ ni᷅ŋ wa̍li̍ Mɛ̄lɛ̄ka̍a̍ tōsāa̍ ha̍a̍a̍ mbo̍ sūl lāŋu̍nɔ̄. 

Il̍ā sil̍a̍ pūa̍a̍ ndūa̍a̍ 
22O̍ ko̍ŋ kɔ̍ɔ̍lī, mi̍ I̍lā yu̍wā ni᷅ŋ ku̍ndɛ̍ɛ̄. Nyɛ̄ o̍ nyɛ̄ pūa̍a̍ ndūa̍a̍ ā wa̍ tōsāa̍ a̍ 
I̍sɔ̄lūɛ̍i̍ya̍, mbo̍ tūɛ̄ī a̍ ndu̍ o̍kɔ̄ɔ̄ kpo̍u̍. O̍ ko̍ŋ kɔ̍ɔ̍lī, mbo̍ tūɛ̄ī vɛ̄lɛ̄ a̍ mɛ̄ɛ̍ pūa̍a̍ ndūa̍a̍ 
ā wa̍ hīni̍la̍ŋ a̍ wāŋ lāāndūa̍a̍ to̍sā wa̍llo̍ o̍ tɛ̍ndɛ̄i̍ nda̍ sōōlūū Mɛ̄lɛ̄ka̍ wo̍ dīō wa̍ 
yɛ̍. 

23O̍ ko̍ŋ, mbo̍ vēēlū pūa̍a̍ ndūa̍a̍ mbo̍ dīmūl nda̍ āā, “Lā vɛ᷅ mi̍ lā wā sɔ̄ɔ̍ŋ wɔ̍ɔ̍ŋ 
wāā nu̍a̍ā tōsāa̍? Wānā o̍ wānā cho̍ ya̍ hūnɔ̄ɔ̍ dīmūllo̍ a̍ sɔ̄ɔ̍ŋ wɔ̍ɔ̍ŋ nya̍ chō tōsāa̍ 
wo̍ŋ o̍kɔ̄ɔ̄. 

24Ke̍ŋ i̍ bɛ̍nda̍ le̍ pūa̍a̍ nīa̍a̍. O̍ cho̍ tɔ̍ɔ̍ kɛ̍ndɛ̄ le̍ ya̍ I̍ cho̍ ko̍ŋ tu̍e̍i̍yɔ̄ɔ̍ wānāa̍ Mɛ̄lɛ̄ka̍ 
Ya̍a̍wɛ̄ɛ̄ wa̍ o̍ lāsōndō a̍ nya̍ o̍kɔ̄ɔ̄ le̍. 

25Tē ō wa̍ pɛ̍ mī wāŋndo̍ tōsa̍ yɔ̄ŋ wɔ̄ɔ̍ŋndo̍ a̍ chāa̍ŋ ndɔ̄ wa᷅na̍ chi̍o̍o̍, Mɛ̄lɛ̄ka̍ nɔ̍lā 
ni̍ mbō bɛ̄ɛ̄ndi̍a̍a̍ sūɛ̍i̍ ke̍ŋ nda̍ tɛ̄ɛ̄ŋ nda̍ chāa̍ŋ ndɔ̄ ko̍ŋ. Kɛ̍ tē wānā ko̍ŋ tōsa̍ ni᷅ŋ 
yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ pɛ̍, ō nɛ̄ɛ̍nɛ̍ nɔ̍lā yɛ̄ mbō bɛ̄ɛ̄ndi̍a̍a̍ sūɛ̍i̍ ke̍ŋ 
nda̍ tɛ̄ɛ̄ŋ nda̍ Mɛ̄lɛ̄ka̍?” Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā pūa̍a̍ I̍lā wa̍ ā yēŋnu̍ŋ fi̍nyā 
nda̍ lānī le̍. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ye̍e̍ma̍ mī ndu̍ o̍o̍ di̍u̍ nda̍ kpo̍u̍. 

26Mi̍ Sa̍a̍mi̍ɛ̍ɛ̄ hi̍a̍ū lāchī a̍ hīndɔ̄ɔ̍. Ndu̍yɛ̍ mi̍ ka̍ā ndɔ̄ɔ̍ hīnī Mɛ̄lɛ̄ka̍ Ya̍a̍wɛ̄ɛ̄ kɔ̄l ta̍u̍. 
Wāŋnda̍ kpo̍u̍ ma̍ hɛ̄na᷄ŋ a̍ nīīlū ndɔ̄ɔ̍. 

Wāna̍ su̍a̍ā le̍ Mɛl̄ɛk̄a̍ wo̍ sōō nāa̍ Il̍ā chu̍a̍ a̍ yu̍ŋgu̍ ndɔɔ̄ ̍o̍kɔɔ̄ ̄
27Pāa̍le̍ pi᷅lɛ̍, mi̍ wāna̍ su̍a̍ā le̍ Mɛ̄lɛ̄ka̍ wo̍ ō pūm ō hūŋ nāa̍ I̍lā chu̍a̍ a̍ yōōŋgōo̍. 
Mbo̍ hu᷄ŋ di̍mūl ndu̍ āā, “I̍lā, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmī āā, 
‘Bōōndi̍i̍ fi̍nyāā nyāā ma̍māa̍ ā wa̍ sīndɛ̄ I̍chi̍pī o̍ chɛ̄le̍ŋ ni᷄ŋ Ma̍sāa̍ I̍chi̍pī o̍ bā ve̍, 
mi̍ lo᷅ o̍ ko̍ŋ mi̍ chɔ̍mnu᷄ŋ E̍lɔ̄ŋ fi̍nyā nūm ma̍mā. 

28O̍ yu̍ŋgu̍la̍ I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍ mi̍ hɛ̍lī yu̍ŋgu̍ ndɔ̄ɔ̍ le̍ mā wa̍ wānāā nīāā so̍līāā 
lāsa̍lāa̍. Nda̍ ya̍ I̍ hɛ̍li̍ ni̍ le̍ mā wa̍ sa̍lāla̍ŋ sōlīo̍o̍ o̍ ma̍āŋ nūu̍ chōo̍ mā lūām nyɛ᷅m 
chūŋ kɛ̄ndɔ̍ŋ o̍ ya̍ lo̍. Nyɛ̄lā wānāa̍ so̍lī sa̍lāa̍ o̍ ya̍ lo̍ wa̍ ā wōōnūŋ le̍ ya̍ dīōmndo̍ 
nyūnāa̍ la̍ŋ, nda̍ ya̍ I̍ hɛ̍li̍ ni̍ le̍ mā wa̍ la̍ŋ wōōnɔ᷄ŋndo̍. Ndu̍yɛ̍ sa̍lālā wāŋnda̍ 
I̍sɔ̄lūɛ̄ī a̍ hu᷅ŋ le̍ lōmɔ̄ɔ̍ o̍ ya̍ lo̍ la̍ŋ, nyɛ̄ o̍ nyɛ̍ lo̍ pɛ̍ mi̍ ke᷅ wānāa̍ fu̍la̍ o̍ pūlāle̍ fi̍nyā 
nūm ma̍māle̍ŋ chōo̍ wa̍ di̍o̍o̍ le̍ mā wa̍ mu̍ŋ dīo̍o̍. 

29Vɛ᷅ ma̍ lūɛ̄ī vɛ̄lɛ̄ hɔ̄lte̍ŋ o̍ sa̍lālā nīla̍ŋ a̍ kēlā nīla̍ŋ, lā ya̍ I̍ di̍mu̍l wānāā nīa̍a̍ māā 
ā chūu̍ ya̍ la̍ŋ? I̍lā mɛ̄ɛ̍ a̍ ke̍ pūa̍a̍ nu̍mnda̍ bɛ̄ɛ̄le̍ŋ mbo̍ hīāū ya̍ Mɛ̄lɛ̄ka̍? Vɛ᷅ ma̍ wā 
tōfāa̍ mi̍ pūa̍a̍ nu̍mnda̍ ā wā nyɛ̄m wānāā nīa̍a̍ I̍sɔ̄lūɛ̄ī a̍ chūū ya̍ māā lākē wo̍ŋ ŋ̄ 
kɛ̄ndɛ̄ kɛ̍ndɔ᷄ŋ dīo̍o̍ mā chēlūl a̍ mu᷅ŋ, a̍ to̍sā i̍sɔ̄ɔ̍ o̍ i̍sɔ̍ɔ̍ a̍ ndi̍ o̍kɔ̄ɔ̄ le̍? 

30Ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ pīɛ̄īyo̍, mi̍ ya̍ i̍i̍ chu̍ēl nya̍ sīndɛ̄ būŋgɛ̄i̍ māā 
wānāa̍ fu̍la̍ o̍ pūlāle̍ fi̍nyā nūm ma̍māle̍ŋ chōo̍ wa̍ ni̍, a̍ wānāa̍ fu̍lā ni̍ŋ o̍ yu̍ŋgu̍ 
nu̍mndo̍ chōo̍ wa̍ māā nda̍ wa᷅ ni̍ŋ wa̍nāā sōlīāā lāsa̍lāa̍ o̍ ya̍ lo̍ le̍ fɛ̍ɛ̍ŋ a̍ fɛ̍ɛ̍ŋ ni̍. 
Kɛ̍, ke̍ŋ i̍ kɔ̍ŋnu̍ŋ po̍lo̍ŋ. Kāni̍ fo̍ndōle̍, ya̍ Mɛ̄lɛ̄ka̍ wāna̍ kɛ̍ ya̍ bɛ̄ɛ̄le̍ŋ ndo̍, ndu̍ ya̍ I̍ 
kɛ̍ bɛ̍ɛ̄le̍ŋ ni̍. Kɛ̍, wānā o̍ wāna̍ pɛ̍ɛ̍sa̍ ya̍ pɛ̍, kīɔ̍ɔ̍ ya̍ I̍ kɛ̍ɛ̄ wa᷅nā ko̍ŋ ni̍. 

31Te̍le̍ŋ cho̍ hūnɔ̄ɔ̄ fūūlūū pūa̍a̍ fu̍la̍ o̍ yu̍ŋgu̍ nu̍mndo̍ chōo̍ wa̍ ki̍nɛ̍i̍, a̍ pūa̍a̍ fu̍la̍ 
o̍ pūlāle̍ fi̍nyā nūm ma̍māle̍ŋ chōo̍ wa̍, I̍ cho̍ nda̍ hūnɔ̄ɔ̄ dīū kpo̍u̍ mī chi̍i̍ a̍ nda̍. I̍ 
cho̍ tōsā wānā pɔ̍nɔ̍ o̍ wānā pɔ̍nɔ̍ lo᷅ lɛ̍ o̍ yu̍ŋgu̍ nūmndo̍ chōo̍ mbō yūwa̍ le̍. 

32Te̍le̍ŋ cho̍ hūnɔ̄ɔ̄ fūūlūū mī dɔ̍ū I̍sɔ̄lūɛ̍i̍ya̍a̍ tu̍a̍a̍ sa̍lā, mī to̍sa̍ mī dɛ̍nɛ̍ kɛ̍ndɛ̄ 
bɛ̄ndōo̍ tōl nda̍ kɔ̄ɔ̄lī. Ā te̍le̍ŋ ko̍ŋ ā chō hūnɔ̄ɔ̄ kɔ̄l tāmbu̍ mā wa̍ dɛ̍nɛ̍ ndā kɛ̍ndɔ̄ɔ̍ 
nūa̍a̍ a̍ nɛ̄īyɔ᷄ŋ bɛ̍ndōo̍. I̍ cho̍ tōsā fɛ̍ɛ̍ŋ a̍ fɛ̍ɛ̍ŋ wānā pɔ̍nɔ̍ o̍ wānā pɔ̍nɔ̍ lo᷅ lɛ̍ o̍ yu̍ŋgu̍ 
nu̍mndo̍ chōo̍ mbō yūwa̍ le̍. 

33Kɛ̍ ndu̍yɛ̍ I̍ cho̍ pūlāle̍ nu̍mnde̍ŋ kīōlɔ̄ɔ̄ kpa̍li̍ le̍. I̍ cho̍ wānā pi᷅lɛ̍ mɛ̄ī o̍ pūlālē 
nūmnde̍ŋ chōo̍ o̍ wa᷅ ni̍ŋ wa᷅na̍ nī so̍līāā lāsa̍lāa̍ wo̍. Ndu̍ pīlɛ̍ kpe̍ lo᷅ ni̍ŋ o̍ yu̍ŋgu̍ 
nu̍mndo̍ chōo̍ ni̍ mbō hu᷄ŋ cha᷅ŋ wānāa̍ fu̍la̍ o̍ yu̍ŋgu̍ nu̍mndo̍ chōo̍ wa̍. Kɛ̍ wānā 
o̍ wāna̍ fu̍la̍ ni᷅ŋ o̍ pūlāle̍ nūmnde̍ŋ chōo̍, nda̍ kpo̍u̍ ā chō nda̍ hūnɔ̄ɔ̄ dīū a̍ mɔ̄ɔ̄ŋ 
fāŋndo̍ŋ. 

34Pūa̍a̍ nu̍m ā ŋīɔ̍ɔ̍ŋnda̍, nda̍ yɔ̍nūŋ ni̍ māā Hɔ̍fi̍nī nda̍ Fi̍ni̍ha̍a̍sī, nyɛ̄ cho̍ hūnɔ̄ɔ̄ 
yɔ̄nɔ᷄ŋ a̍ nda̍ wo̍ ndu̍ cho̍ wā tāāmāsi̍o̍o̍ le̍ nūm ni̍. Nda̍ ŋi̍ɔ̍ɔ̍ŋ kpo̍u̍ ā chō hūnɔ̄ɔ̄ 
pīɔ̍mndo̍ sɔ̄lā o̍ pāa̍le̍ pi᷅lɛ̍ le̍ŋ chōo̍ kpe̍. 

35I̍ cho̍ hūnɔ̄ɔ̄ wāŋndo̍ hɛ̄lī, wāna̍ wa̍ ni̍ŋ sa̍kpō o̍ kpe̍ku̍ nūu̍ sōlīo̍o̍ ni᷄ŋ ndo̍ mbō 
hu᷄ŋ si̍mnu᷄ŋ wa᷅na̍ nī so̍līāā lāsa̍lā. Wānā ko̍ŋ le̍ te̍le̍ŋ o̍ te̍le̍ŋ nyɛ᷄ hi̍nī ya̍ ni̍ŋ kɔ᷅llo̍ 
ndu̍ ko̍ni̍ o̍ wa̍ ni̍ŋ to̍sāa̍ ni̍. Ndu̍yɛ̍ I̍ cho̍ tōsā mī yu̍ŋgu̍ ndɔ̄ɔ̍ hu᷄ŋ ku̍ī, o̍ ko̍ŋ kɔ̍ɔ̍lī 
mā hīōū lāchī a̍ sa̍lāla̍ŋ sōlīo̍o̍ le̍ māsa̍ ni̍ ya̍ I̍ su̍u̍ chūɛ̄īya̍ŋ ndo̍ le̍ fɛ̍ɛ̍ŋ a̍ fɛ̍ɛ̍ŋ. 

36Ndu̍yɛ̍ wānā o̍ wāna̍ lo᷅ ni̍ŋ yo̍o̍mū o̍ yu̍ŋgu̍ nu̍mndo̍ chōo̍, nāa̍ ndu̍ chu̍a̍ nda̍ 
wā ni̍ŋ kɔ̍la̍ŋ pīɛ̄īle̍ŋ ni̍, le̍ mbō ke̍ nda̍ nyɛ̄ sɔ̄lāā pɔ̄mbɔ̄, a̍ nyɛ̄ dīāā nda̍ dīā wo̍. Ā 
chō ndu̍ hūnɔ̄ɔ̄ nyɔ̄ɔ̄lū āā, “Yāndi̍i̍ chɛ̍l na̍a̍ mī ŋ̄ wa̍ wānāā sōlīāā lāsa̍lā, le̍ 
hāli̍kpe̍ŋ mī ŋ̄ sɔ̄la̍ nyɛ᷅ dīāā na̍a̍ ŋ̄ dīā wo̍.” ’ ” 

Sa̍a̍mi̍ɛ̍ɛ̄ Tāso̍o̍ 3 

Mɛl̄ɛk̄a̍ Ya̍a̍wɛɛ̄ ̄chɔm̍nu̍ŋ Sa̍a̍miɛ̍ɛ̍ ̄
1Mi̍ Sa̍a̍mi̍ɛ̍ɛ̄ hi̍a̍ū lāchī a̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ tōsāa̍ I̍lā o̍ bā bɛ̄ŋgu̍. Ndu̍yɛ̍ a̍ 
te̍le̍ŋ ko̍ni̍ lē pīlɛ̍ŋ ko̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ su̍a̍ā o̍ wāŋnda̍ lo̍ ni̍. Ndu̍yɛ̍ vɛ̍lɛ̄ 
wāŋnda̍ nda̍ a̍a̍ chi᷅ ko̍ yi̍lāŋnda̍ŋ lɔ̍ɔ̍ o̍ lɔ̍ɔ̍ le̍. 

2Mi̍ I̍lā yu̍wā ni᷅ŋ ku̍ndɛ̄ɛ̄ bɛ̄ndū, ndu̍yɛ̍ bōōndi̍i̍ ke̍ŋ ndu̍ o̍o̍ chi᷅ lɛ̍ lāpi̍ le̍. Īchɔ̄l pīlɛ̍ 
I̍lā wa̍ īhīni̍ o̍ ndu̍ lo̍ chīɛ̍i̍ ni᷄ŋ. 

3-4Sa̍a̍mi̍ɛ̍ɛ̄ ndu̍ wa̍ īhīni̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ nāa̍ kɔ̍fu̍ Mɛ̄lɛ̄ka̍a̍ ō wa̍ ō 
kɛ̄sīāā wa̍. Mi̍ ī yɔ̄nu᷄ŋ mi̍ Mɛ̄lɛ̄ka̍ sūāā nāa̍ Sa̍a̍mi̍ɛ̍ɛ̄ chu̍a̍. A̍ te̍le̍ŋ ko̍ŋ la̍mbūi̍ wa᷅ 
o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ ō wa̍ wɔ̍ sānde̍i̍. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lū Sa̍a̍mi̍ɛ̍ɛ̄ āā, 
“Sa̍a̍mi̍ɛ̍ɛ̄! Sa̍a̍mi̍ɛ̍ɛ̄.” Mi̍ Sa̍a̍mi̍ɛ̍ɛ̄ chɛ᷅l āā, “Ēe̍, kɛ̄kɛ̍.” 

5Mbo̍ nyāānu᷄ŋ nāa̍ I̍lā chu̍ā mbo̍ dīmūl ndu̍ āā, “Mi̍ che᷄ŋ ya̍, kɛ̄kɛ̍. I̍ tu̍e̍ī ma̍ wā ya̍ 
vēēlōo̍.” Kɛ̍ mi̍ I̍lā di̍mūl ndu̍ āā, “I̍ ve̍e̍lu̍ nu̍m te̍. Kɔ̍ mā kɔ̍ hi̍nī.” O̍ ko̍ŋ, mi̍ Sa̍a̍mi̍ɛ̍ɛ̄ 
mi̍i̍ŋgū mbo̍ kɔ̍ hi̍nī. 

6Mɛ̄ɛ̍ o̍ hi̍ni̍, mi̍ Mɛ̄lɛ̄ka̍ Ya̍a̍wɛ̄ɛ̄ ve̍e̍lū ndu̍ vɛ̄lɛ̄ āā, “Sa̍a̍mi̍ɛ̍ɛ̄” Mi̍ Sa̍a̍mi̍ɛ̍ɛ̄ cha᷅ŋ 
vɛ̍lɛ̄ mbo̍ kūā nāa̍ I̍lā chu̍ā, mbo̍ kɔ̍ di̍mūl ndu̍ āā, “Mi̍ che᷄ŋ ya̍, kɛ̄kɛ̍. I̍ tu̍e̍ī ma̍ wā 
ya̍ vēēlōo̍.” Kɛ̍ mi̍ I̍lā di̍mūl ndu̍ āā, “I̍ ve̍e̍lu̍ nu̍m te̍, po̍ nūu̍. Mi̍i̍ŋgu̍ mā kɔ̍ hi̍nī.” 

7Sa̍a̍mi̍ɛ̍ɛ̄ ndu̍ o̍o̍ si̍nā wɔ̍ ve̍e̍lu̍ Mɛ̄lɛ̄ka̍ Ya̍a̍wɛ̄ɛ̄ le̍. Kāni̍ fo̍ndōle̍, pāa̍le̍ pi᷅lɛ̍ bɛ̍ɛ̍ 
Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ su̍u̍ wɔ̍ nāa̍ ndu̍ chu̍a̍ le̍. 

8Mɛ̄ɛ̍ Sa̍a̍mi̍ɛ̍ɛ̄ mi̍i̍ŋgu̍ vɛ̄lɛ̄ mbo̍ kɔ̍ hīni̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lū ndu̍ vɛ̄lɛ̄ o̍ yāa̍ 
ndɔ̄ɔ̍. Mi̍ Sa̍a̍mi̍ɛ̍ɛ̄ cha̍ŋ vɛ̍lɛ̄ mbo̍ kūā nāa̍ I̍lā chu̍a̍, mbo̍ kɔ̍ di̍mūl ndu̍ āā, “Mi̍ che᷄ŋ 
ya̍, kɛ̄kɛ̍, I̍ tu̍e̍ī ma̍ wā ya̍ vēēlōo̍.” O̍ ko̍ŋ, mi̍ I̍lā si̍nā māā Mɛ̄lɛ̄ka̍ Ya̍a̍wɛ̄ɛ̍ wa̍ 
pōo̍mbɔ̄ɔ̍ ho̍ō vēēlōo̍ ni̍. 

9Mbo̍ dīmūl Sa̍a̍mi̍ɛ̍ɛ̄ āā, “Kɔ̍ ma̍ kɔ̍ hi̍ni̍. Tē ā tūēī ni᷅ŋ pɛ̍ ve̍e̍lōo̍ a̍ di̍mi̍ āā, ‘So̍o̍ 
Mɛ̄lɛ̄ka̍ Ya̍a̍wɛ̄ɛ̄, bu̍ɛ̍ī nūmndo̍ chō nu̍m nīla̍ŋ yāŋɔ̄ɔ̍.’ ” Mi̍ Sa̍a̍mi̍ɛ̍ɛ̄ mi̍i̍ŋgū vɛ̄lɛ̄ 
mbo̍ kɔ̍ hi̍nī. 

10Mɛ̄ɛ̍ o̍ hi̍ni̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hu᷅ŋ nāa̍ o̍ wa̍ īhīni̍ wa̍, mbo̍ vēēlū ndu̍ vɛ̄lɛ̄ āā, 
“Sa̍a̍mi̍ɛ̍ɛ̄! Sa̍a̍mi̍ɛ̍ɛ̄.” Mi̍ Sa̍a̍mi̍ɛ̍ɛ̄ di̍mūl ndu̍ āā, “So̍o̍ Māsānɔ̄ɔ̍, bu̍ɛ̍ī nūmndo̍ chō 
nu̍m nīla̍ŋ yāŋɔ̄ɔ̍.” 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Sa̍a̍mi̍ɛ̍ɛ̄, ya̍ŋ ni᷅la̍ŋ mā tūēī nyɛ̄ 
ya̍ I̍ cho̍ nu̍m dīmūllo̍. I̍ cho̍ hūnɔ̄ɔ̄ nyɛ̄ tōsā o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, tē wānā o̍ 
wānā hu̍ŋ tu̍e̍ī a̍ ndu̍ o̍kɔ̄ɔ̄ pɛ̍, ā chō lɔ̄lūla̍ŋ lɔ̄ɔ̄. 

12I̍lā ni̍, yu̍ŋgu̍ ndɔ̄ɔ̍ ni̍, I̍ cho̍ nda̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍ mbō fūūlu̍u̍ 
nda̍ mɛ̍ɛ̄. Nyɛ̄ o̍ nyɛ̄ pālāā ya̍ I̍ kɛ̍ɛ̍si̍a̍a̍ le̍ nda̍, ō pīlɛ̍ bɛ̍ɛ̍ I̍ mɛ̍ī ndu̍ ni̍ŋ le̍ nda̍ ndu̍ 
tūsīo̍o̍ chōo̍ le̍. 

13I̍ di̍mu̍l ndu̍ māā I̍ cho̍ hūnɔ̄ɔ̄ chīɛ̄ī ndɔ̄ɔ̍ nyɛ̄ pālāā bɛ̄ndōo̍ tūsī chōo̍, o̍ cho̍ nda̍ 
wā chōo̍ le̍ fɛ̍ɛ̍ŋ a̍ fɛ̍ɛ̍ŋ ndo̍. Fo̍ndōle̍ le̍ yɔ̄ŋ wɔ̄ɔ̍ŋ pūa̍a̍ ndūa̍a̍ ā wa̍ tōsāa̍, ndu̍yɛ̍ 
mi̍ ndu̍ pi̍la̍ hɔ̍l nda̍ bāa̍ o̍ kɔ̄ɔ̄ wo̍. Ō wa̍ tūēīyɔ̄ɔ̍ sɔ̄ɔ̍ŋ wɔ̍ɔ̍ŋ pūa̍a̍ ndūa̍a̍ ā wa̍ 
dīmīo̍o̍ a̍ ya̍ Mɛ̄lɛ̄ka̍ o̍kɔ̄ɔ̄ wo̍ŋ, ō nɔ̄la̍ mbō kpāa̍ nda̍ le̍. 

14Le̍la̍ŋ ā yɔ᷄ŋ bɛ̍ɛ̍ mī yu̍ŋgu̍ I̍lā wo̍ sōli̍ sa̍lāla̍ŋ o̍ ya̍ Mɛ̍lɛ̄ka̍ lo̍ ɔ̄ɔ̄ mā yɔ̄ŋgu̍ kēla᷄ŋ, 
o̍ ya̍ lo̍ I̍ me᷅l nda̍ le̍ yɔ̄ŋ ndā wɔ̍ɔ̍ŋndo̍ le̍. Būŋgɛ̄ī ya̍ I̍ chu̍a̍ ī kālā ka̍lā ve̍ cho̍ ke̍ŋ 
ni̍.” 

15O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ hi̍nī mi̍ pāa̍le̍ŋ lē sīōū sīɔ̄. Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, 
mi̍ Sa̍a̍mi̍ɛ̍ɛ̄ cha᷄ŋ mbo̍ kūūmbūū dīōla̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ kpo̍u̍. Ndu̍yɛ̍ 
sīōōŋnde̍ wa̍ Sa̍a̍mi̍ɛ̍ɛ̄ le̍ mbō di̍mu̍l I̍la̍i̍ nyɛ̄ o̍ che᷅ o̍ yi̍lāŋndo̍ ni᷄ŋ ndo̍. 

16Kɛ̍ mi̍ I̍lā ve̍e̍lū ndu̍ āā, “Po̍ nūu̍ Sa̍a̍mi̍ɛ̍ɛ̄.” Mi̍ Sa̍a̍mi̍ɛ̍ɛ̄ chɛ᷅l āā, “Ēe̍ kɛ̄kɛ̍.” 

17MI̍ I̍lā nyu̍nā ndu̍ āā, “Ō yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l lɛ̄ nu̍m chɔ̍chɔ̄l. Tē ō 
dīmu̍l nu̍m nyɛ̄ o̍ nyɛ̄ pɛ̍, vi᷅ŋ ya̍ le̍ po̍ nūu̍. Nyɛ̄ o̍ nyɛ̄ o̍ di̍mu̍l nu̍m, tē ā vi̍ŋ ya̍ ndu̍ 
pɛ̍, nu̍a̍ā Mɛ̄lɛ̄ka̍ tūsī nu̍m nyɛ̄ pālāa̍ bɛ̄ndōo̍ chōo̍.” 

18O̍ ko̍ŋ, Sa̍a̍mi̍ɛ̍ɛ̄ bɛ̍ɛ̍ ō vi᷄ŋ ndɛ̍ ndu̍ le̍, mbō chɔ̄m ndu̍ nyɛ̄ o̍ nyɛ̄ Mɛ̄lɛ̄ka̍ dīmu̍l 
ndu̍. O̍ ko̍ŋ kɔ̍ɔ̍lī, mi̍ I̍lā di̍mūl ndu̍ āā, “Ndu̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Nyɛ̄ o̍ nyɛ̄ o̍ 
yi̍ya̍ŋ pɛ̍ māā ō bɛ̄nda̍ ō tōsa̍.” 

19Mi̍ Sa̍a̍mi̍ɛ̍ɛ̄ si̍mnu᷄ŋ la᷅ŋgu̍nɔ̄ ka̍lā. Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ ndu̍ kɔ̄ɔ̄lī. Nyɛ̄ o̍ 
nyɛ̄ Sa̍a̍mi̍ɛ̍ɛ̄ ndu̍ o̍o̍ di̍mi̍ pɛ̍, yɔ̄nɔ᷄ŋndo̍ ndu̍ o̍o̍ yɔ̍nūŋ ni̍. 

20O̍ ko̍ŋ, I̍sɔ̄lūɛ̍i̍ya̍ kpo̍u̍, chɔ̍ŋ Da᷅ŋ chi̍e̍e̍ mbo̍ kūā Bɛ̄ɛ̄si̍ɛ̍bā, ma̍ sīnā māā a̍ tōnya̍ 
kpe̍e̍kpe̍i̍ māā, wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wo̍ Sa̍a̍mi̍ɛ̍ɛ̄ o̍ wa̍ ni̍. 

21Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ Sa̍a̍mi̍ɛ̍ɛ̄ chɔ̄mnɔ᷄ŋndo̍ Si̍lɔ̄ɔ̄ chi̍e̍e̍, nāa̍ 
o̍ chɔ̍mnu̍ŋ ndu̍ ka̍ŋ mbo̍ sūāā nāa̍ ndu̍ chu̍a̍ wa̍. Mi̍ Sa̍a̍mi̍ɛ̍ɛ̄ su̍a̍ā nāa̍ wāŋnda̍ 
I̍sɔ̄lūɛ̄ī chu̍a̍ kpo̍u̍. 

Sa̍a̍mi̍ɛ̍ɛ̄ Tāso̍o̍ 4 

Fīlii̍t̍īāŋnda̍ bīī kɔf̍u̍ sim̍ le̍ kpe̍ma̍ Mɛl̄ɛk̄a̍a̍ wo̍ 
1Mi̍ tɔ̍ɔ̍ Sa̍a̍mi̍ɛ̍ɛ̄ wo̍ tīū I̍sɔ̄lūɛ̄ī kpo̍u̍. Ō wa̍ a̍ te̍le̍ŋ pi᷅lɛ̍, mi̍ I̍sɔ̄lūɛ̍i̍ya̍ cha᷄ŋ ma̍ kūā 
le̍ sɔ̍ŋgɔ̄ɔ̍ a̍ Fīli̍i̍tīāŋnda̍. Ma̍ kɔ̍ ki̍o̍lū dɔ̍ɔ̍ŋgɔ̍ ndāa̍ Ɛ̄bīnɛ̍ɛ̍sā chi̍e̍e̍, mi̍ Fīli̍i̍tīāŋnda̍ 
nda̍ kīālū dɔ̍ɔ̍ŋgɔ̍ɔ̍ o̍ nda̍a̍ A̍fɛ̍kī. 

2O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ kɔ̍ de᷅l I̍sɔ̄lūɛ̍i̍ya̍ chōo̍ a̍ chɔ̄ūwo̍, mi̍ sɔ̍ŋgɔ̄ɔ̍ ho̍ō 
tīmbu̍la᷅ŋ nda̍ tɛ̄ɛ̄ŋ vēllāa̍ vēllē. Ndu̍yɛ̍ ma̍ yām I̍sɔ̄lūɛ̍i̍ya̍ ma̍ dīī nda̍ wāa̍la̍ŋ lā 
hīɔ̍ɔ̍lu̍ (4,000) o̍ sɔ̍ŋgɔ̄ɔ̍ ni᷄ŋ. 

3Mɛ̄ɛ̍ pūa̍a̍ chɔ̄ūwāā tu̍a̍a̍ lo̍ yōōmū wa̍ ā mīīŋgu̍ o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ni᷄ŋ ma̍ kɔ̍ 
do̍u̍nu᷄ŋ wa᷅ŋ bɛ̄ndūāā I̍sɔ̄lūɛ̍i̍ya̍ ko̍na̍, mi̍ wāŋ bɛ̄ndūāā I̍sɔ̄lūɛ̍i̍ya̍ ā tāmbū kɔ̄l ta̍u̍ 
ta̍u̍, ma̍ dīmi̍ āā, “Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ Fīli̍i̍tīāŋnda̍ yām na̍a̍ pāa̍le̍ 
hāūle̍ŋ? Ŋ̄ kɔ̍ chu̍a̍nūŋ kɔ̍fu̍ si̍m le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ Si̍lɔ̄ɔ̄ mī ŋ̄ hu᷄ŋ 

kɔ̍ŋnūŋ a̍ ndu̍ o̍ chɔ̄ūwo̍ lāchī. Tē Mɛ̄lɛ̄ka̍ pīla̍ wa̍ na̍a̍ tɛ̄ɛ̄ŋ pɛ̍, ō nɔ̄lā mbō pīŋi̍ 
yōōmūlā nāāla̍ŋ ya̍a̍mɔ̍ɔ̍wa̍a̍ nāa̍ o̍ bā.” 

4O̍ ko̍ŋ, ma̍ yɔ̄ŋ wāŋnda̍ Si̍lɔ̄ɔ̄ chi̍e̍e̍ le̍ mā kɔ̍ hu᷅ŋ a̍ kɔ̍fū kpe̍ma̍ Mɛ̄lɛ̄ka̍a̍, Mɛ̄lɛ̄ka̍ 
nɔ̍ kpāāyāa̍ kpo̍u̍ wo̍. Ndu̍yɛ̍ nyāā lākūmba᷅ŋāā ŋīɔ̍ɔ̍ŋāa̍ wa̍ ā tūūlāā o̍ kɔ̍fū kōŋ 
chōo̍ wa̍ o̍ nyāā kāŋ tɛ̄ɛ̄ŋ kpe̍ŋgbe̍i̍ lēmāsa̍ Mɛ̄lɛ̄ka̍a̍ ō wa̍ ni̍. Ma̍ kɔ̍ chu̍ā kɔ̍fu̍ 
Mɛ̄lɛ̄ka̍a̍ ho̍ō ma̍ hūŋ a̍ ndu̍ o̍ dɔ̍ɔ̍ŋgɔ̍ ndāa̍ ni᷄ŋ. I̍lā pūa̍a̍ ndūāā ŋīɔ̍ɔ̍ŋnda̍, Hɔ̍fi̍nī 
nda̍ Fi̍ni̍ha̍a̍sī nda̍ bɛ̍ɛ̍ ma̍ kūā nda̍ nda̍ā lātūlu̍. 

5Mɛ̄ɛ̍ nda̍ fūūlu̍u̍ a̍ kɔ̍fōo̍ ho̍ō o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ni᷄ŋ, I̍sɔ̄lūɛ̍i̍ya̍ kpo̍u̍ ma̍ dūāūnu᷄ŋ 
nya̍a̍le̍, ma̍ dēŋī chōo̍ cho̍o̍ a̍ kɔ̄ltā kɛ̄ndɛ̄la̍ŋ, mi̍ lɛ̄ŋnde̍ŋ lē nyīīyā a̍ dēŋi̍ nda̍ wa̍ 
wo̍. 

6Mɛ̄ɛ̍ Fīli̍i̍tīāŋnda̍ tūēī bɔ̄ɔ̄lūū bɛ̄ndū kōŋ, ma̍ nyūnā āā, “ko̍ni̍ bɔ̄ɔ̄lūū bɛ̄ndū yɛ̄ɛ̍nɛ̍ 
su̍a̍ā yɛ̍ ho̍ō o̍ dɔ̍ɔ̍ŋgɔ̍ Hi̍būlūi̍ya̍?” Mɛ̄ɛ̍ nda̍ tūēī māā kɔ̍fu̍ si̍m le̍ kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄ wo̍ wo̍ I̍sɔ̄lūɛ̍i̍ya̍ hīŋ o̍ dɔ̍ɔ̍ŋgɔ̍ ndāa̍ ni̍, 

7mi̍ sīōōŋīī bɛ̄ndūe̍i̍ bīī nda̍. Mi̍ wānāā ndāā ba̍nāa̍ dīmī āā, “Bɔ̄kɔ̄tɔ̄, Mɛ̄lɛ̄ka̍ 
Hi̍būlūi̍ya̍ hi᷅ŋ o̍ dɔ̍ɔ̍ŋgɔ̍ Hi̍būlūi̍ya̍. Nyɛ̄ pālāā bɛ̄ndōo̍ hīŋ na̍a̍ tōlɔ̄ɔ̄ chōo̍ fɔ̍. Kāni̍ 
bɛ̍ɛ̍ he̍ī yɔ̄nu̍ŋ ndɔ̍ le̍. 

8Kpūndɛ̍ bɛ̄ndōo̍ hīŋ na̍a̍ tōlɔ̄ɔ̄ chōo̍. Ō nɛ̄ɛ̍nɛ̍ kpe̍e̍kpe̍i̍ o̍ cho̍ yɛ̄ yōōmūlā nāāla̍ŋ 
pīŋī mɛ̄lɛ̄ka̍a̍ kpāāyāā bɛ̍ndūa̍a̍ ha̍ā o̍ bā? Mɛ̄lɛ̄ka̍a̍ ha̍ā nda̍ tu̍si̍ sīndɛ̄ wāŋnda̍ 
I̍chi̍pi̍ kpūndɛ̍ bɛ̄ndōo̍ chōo̍ o̍ po̍llo̍ ni᷄ŋ ni̍ ma̍ dīū nda̍ kpo̍u̍. 

9Le̍la̍ŋ wāŋnda̍ Fīli̍i̍tīāā lā sīmu̍l kɔ᷅lta̍ŋ yi̍ māā ŋ̄wāŋ pīāāndū. Tē ō cho̍ ko̍ŋ te̍, 
mɛ̄ɛ̍ ŋ̄ hīŋ sīmnɔ᷄ŋ chīa̍a̍ le̍ Hi̍būlūi̍ya̍, mɛ̄ɛ̍ nda̍ wa̍ chīa̍a̍ nāa̍ o̍ bā yɛ̍. Le̍la̍ŋ lā sīmu̍l 
kɔ᷅lta̍ŋ yi̍ mī lā sɔ̄ŋga̍ a̍ nda̍.” 

10O̍ ko̍ŋ, mi̍ Fīli̍i̍tīāŋnda̍ sīmūl I̍sɔ̄lūɛ̍i̍ya̍ ma̍ sɔ̄ŋgā sɔ̍ŋgāa̍ pīla̍ a̍ nda̍. Ndu̍yɛ̍ ma̍ 
yām I̍sɔ̄lūɛ̍i̍ya̍, mi̍ I̍sɔ̄lūɛ̍i̍ya̍ nyāānu᷄ŋ, mi̍ wānā o̍ wānā mi̍i̍ŋgū o̍ ndu̍ lo̍. Ndu̍yɛ̍ o̍ 
ko̍ŋ kɔ̍ɔ̍lī, ma̍ dīū so̍vɛ̄i̍ya̍a̍ I̍sɔ̄lūɛ̍i̍ya̍ dīūwo̍ pīla̍, a̍ nda̍ dīu̍ wa̍, ā wa̍ wāa̍la̍ŋ be̍le̍-
ya̍a̍ (30,000). 

11O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ bīī kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ ma̍ kūānu᷄ŋ a̍ ndu̍. 
Ndu̍yɛ̍ I̍lā pūa̍a̍ ndūāā ŋi̍ɔ̍ɔ̍ŋnda̍, Hɔ̍fi̍nī nda̍ Fi̍ni̍ha̍a̍sī nda̍ bɛ̍ɛ̍ ma̍ dīī nda̍. 

A̍ pīɔm̍ Il̍ā wo̍ o̍kɔɔ̄ ̄
12O̍ ko̍ŋ kɔ̍ɔ̍lī, mi̍ po̍ pi᷅lɛ̍ fūlāa̍ o̍ yu̍ŋgu̍ Bɛ̍ŋnja̍mīŋ chōo̍, o̍ ma̍lnu᷄ŋ pāa̍le̍ le̍ŋ o̍ 
chɔ̄ūwo̍ lāchi̍ mbo̍ kūā Si̍lɔ̄ɔ̄ chi̍e̍e̍ a̍ kīlta̍ŋ. Ndu̍yɛ̍ mɛ̄ɛ̍ o̍ wa̍ kɔ̄la̍ŋ mbo̍ sɛ̄ɛ̄sīa̍ŋ 
nyɛ᷅la̍ŋ lēkɔ̄ɔ̍. O̍ ko̍ŋ kɔ̍ɔ̍lī mbo̍ dūāūnu᷄ŋ chu̍ndo̍o̍ o̍ lēbōl le̍ kɔ̄l ndɔ̄ ta̍mbɛ̍i̍yo̍ 
chɔ̄mndo̍. 

13I̍lā wa̍ īchāli̍ o̍ nɛ̄īyo̍ īkɛ̄i̍ o̍ dīō kpākī chi̍o̍o̍ sōndōo̍. Ō wa̍ īchāli̍ o̍ kpe̍ŋgbe̍i̍ ndɔ̄ɔ̍ 
chōo̍ mbō tōfā o̍ nɛ̄ī. Ō wa̍ būūla᷄ŋndo̍ kpe̍e̍kpe̍i̍ le̍ kɔ̍fu̍ Mɛ̄lɛ̄ka̍a̍. Mɛ̄ɛ̍ pōo̍ ho̍ō 
fūūlu̍u̍ chi̍e̍e̍ mbo̍ kɔ̍ do̍u̍nu᷄ŋ wa᷅ŋnda̍ ko̍na̍ a̍ chɔ̄ūwo̍ o̍kɔ̄ɔ̄, mi̍ ye̍e̍la̍ŋ lā tīū chi̍o̍o̍ 
kpo̍u̍. 

14Mɛ̄ɛ̍ I̍lā tu̍e̍ī wāŋnda̍ bɔ̄ɔ̄lūū bɛ̄ndōo̍, mbo̍ nyūnā āā, “Wo̍o̍lūŋ wo̍o̍lūŋ bɛ̄ndū 
yɛ̄ɛ̍nɛ̍ su̍a̍ā yɛ̍ ho̍ō?” Mi̍ po̍ hi᷅ŋ a̍ yōōŋgōo̍ wo̍ ō nya̍a̍nu᷄ŋ na̍a̍ I̍lā chu̍a̍ le̍ mbō kɔ̍ 
do̍u̍nu᷄ŋ ndu̍ ko̍na̍. 

15Ndu̍yɛ̍ a̍ te̍le̍ŋ ko̍ŋ, I̍lā wa̍ ni᷅ŋ ō yūvɛ̍i̍ ku̍ndɛ̍ɛ̄ bɛ̄ndū, ō wa̍ wɔ̄sīla̍ŋ be̍le̍ 
ŋɔ̍ma̍hīɔ̍ɔ̍lu̍ a̍ lā ŋɔ̄ma̍a̍ (98). Bōōndi̍i̍ ke̍ŋ ni᷅ŋ ndu̍ o̍o̍ chi᷅ lɛ̍ le̍. 

16Mi̍ pōo̍ kɔ̍ di̍mūl ndu̍ āā, “O̍ chɔ̄ūwo̍ lāchī ya̍ I̍ cho̍ nu̍a̍ā fūlāa̍ ni̍ fāllo̍. 
Nyāānɔ᷄ŋndo̍ ya̍ I̍ nya̍a̍nu̍ŋ ni̍ mi̍ hu᷅ŋ.” Mi̍ I̍lā nyu̍na̍ ndu̍, āā, “Vɛ̄ɛ̄ chɔ̍ūwo̍ kūɛ̄ yɛ̄ 
po̍ nūu̍.” 

17Mi̍ pōo̍ dīmūl ndu̍ āā, “Fīli̍i̍tīāŋnda̍ kɔ̍ yɔ̍m I̍sɔ̄lūɛ̍i̍ya̍ mi̍ I̍sɔ̄lūɛ̍i̍ya̍ nyāānu̍ŋ. 
Ndu̍yɛ̍ ma̍ dīū I̍sɔ̄lūɛ̍i̍ya̍ dīūwo̍ pīla̍. Pūa̍a̍ nu̍m ā ŋīɔ̍ɔ̍ŋnda̍ bɛ̍ɛ̍ ā dīī nda̍. O̍ ko̍ŋ 
kɔ̍ɔ̍lī, ma̍ bīī vɛ̄lɛ̄ kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ ma̍ kūānu᷄ŋ a̍ ndu̍.” 

18Mɛ̄ɛ̍ I̍la̍i̍ tu̍e̍ī māā ā bīī kɔ̍fu̍ Mɛ̄lɛ̄ka̍a̍, mbo̍ mīīŋgū a̍ mākɔ̄ɔ̄ mbo̍ dēl. Ndu̍yɛ̍ 
chēlu̍llo̍ pīla̍ ndu̍ o̍o̍ che̍lu̍l ni̍, ō wa̍ ni᷅ŋ vɛ̄lɛ̄ ō yūvɛ̍i̍ ku̍ndɛ̍ɛ̄. Dēlɔ̄ɔ̄ o̍ de̍l ko̍ŋ ndo̍ 
mbo̍ yām kɛ̄se̍i̍ mbo̍ wū. I̍lā to̍sa̍ māsāle̍ŋ I̍sɔ̄lūɛ̄ī le̍ wɔ̄sīla̍ŋ be̍le̍-hi̍ɔ̍ɔ̍lu̍ mbo̍ wū. 

Ā pīɔm̍ la̍nɔɔ̍ ̍Fin̍ih̍a̍a̍sī wo̍ o̍kɔɔ̄ ̄
19Ndu̍yɛ̍ a̍ te̍le̍ŋ ko̍ŋ, po̍ I̍lā wo̍, Fīni̍ha̍a̍sī, la̍a̍ ndɔ̄ ō wa̍ a̍ yo᷄llo̍. Te̍le̍ŋ ndɔ̄ vi̍a̍lāa̍ 
ndu̍ o̍o̍ fu̍u̍lu̍u̍ ni᷅ŋ. Mɛ̄ɛ̍ chūa̍a̍ ho̍ō tu̍e̍ī māā ā bīī kɔ̍fu̍ Mɛ̄lɛ̄ka̍a̍, ndu̍yɛ̍ mbo̍ tūɛ̄ī 
vɛ̄lɛ̄ māā pɔ̍nɔ̍ ndɔ̄ bɛ̍ndū ni̍ a̍ pɔ̍nɔ̍ ndɔ̄ māā ā vi̍, o̍ lē pīlɛ̍ ni᷄ŋ kpe̍ mi̍ pūle̍i̍ kāndū 
ndu̍ nɛ̄īyo̍ O̍ ko̍ŋ kɔ̍ɔ̍lī mbo̍ vīālū pōo̍. Kɛ̍ ndu̍ pi̍la̍ ve̍ o̍ fo̍ndā le̍. 

20Mɛ̄ɛ̍ o̍ wa̍ pīɔ̍mndo̍, mi̍ wāŋ lāāndūa̍a̍ wa̍ ndu̍ īkɛ̄i̍ ya̍ ā dīmūl ndu̍ a̍a̍ “Chūa̍a̍ 
kɛ̍si̍ kɔ᷅llo̍ fɔ̍, mi̍ chē mɛ̄ɛ̍ ŋ̄ vēlū wānā pɔ̍nɔ̍ɔ̍ yɛ̍.” Kɛ̍ ō ye᷄ŋ nda̍ lānī le̍. Ndu̍yɛ̍ ō 
mūli̍ nda̍ dīōm te̍. 

21Mbo̍ ke̍ po̍ o̍ vēlū ko̍ŋ ndo̍ dīōla̍ŋ āā I̍ka̍bɔ̄ɔ̄, mbo̍ dīmī āā, “I̍sɔ̄lūɛ̍i̍ya̍, bɛ̄ɛ̄le̍ 
Mɛ̄lɛ̄ka̍le̍ wa̍ nda̍ chōo̍ le̍ŋ lē chūū.” Sa̍bū o̍ di̍mi̍ le̍nde̍ wo̍ cho̍ ni̍, māā le̍ mɛ̄ɛ̍ nda̍ 
bīī kɔ̍fu̍ Mɛ̄lɛ̄ka̍a̍ ma̍ kūānu᷄ŋ a̍ ndu̍, ndu̍yɛ̍ a̍ le̍ mɛ̄ɛ̍ pɔ̍nɔ̍ ndɔ̄ bɛ̍ndū nda̍ pɔ̍nɔ̍ ndɔ̄ 
a̍ vi᷅ yɛ̍. 

22Mbo̍ di̍mī āā, “Kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ kɔ᷄ŋnda̍ŋ ndāŋ, bɛ̄ɛ̄le̍ Mɛ̄lɛ̄ka̍le̍ 
wa̍ I̍sɔ̄lūɛ̍i̍ya̍ chōo̍ le̍ŋ lē chūū.” 

Sa̍a̍mi̍ɛ̍ɛ̄ Tāso̍o̍ 5 

Fīlii̍t̍īāŋnda̍ kūɛn̄u᷄ŋ a̍ kɔf̍u̍ Mɛl̄ɛk̄a̍a̍ 
1Mɛ̄ɛ̍ Fīli̍i̍tīāŋnda̍ bīī kɔ̍fu̍ Mɛ̄lɛ̄ka̍a̍, ma̍ fāŋā ndu̍ Ɛ̄bīnɛ̍ɛ̍sā chi̍e̍e̍ ma̍ kūā a̍ ndu̍ 
A̍si̍dɔ̍dī chi̍e̍e̍. 

2O̍ ko̍ŋ kɔ̍ɔ̍lī, ma̍ kɔ̍ lu̍e̍ī ndu̍ o̍ chīɛ̄ī nda̍ sōōlūū mɛ̄lɛ̄ka̍ nda̍ nɔ̍ dīōla̍ŋ āā Da̍kɔ̄ŋ 
ndo̍ ni᷄ŋ, ma̍ kɛ̄sī ndu̍ mɛ̄lɛ̄ka̍ ndā ko̍ŋ īkɛ̄i̍. 



607 

 

 
Kisi Bible Quick 

© 2013 Bible Society in Liberia. 
 

 
 

 

3Kɛ̍ mɛ̄ɛ̍ wāŋnda̍ A̍si̍dɔ̍dī a̍ chɛ̍ŋ i̍di̍i̍yo̍ pu̍u̍ŋ ma̍ kōmāl mɛ̄lɛ̄ka̍ ndāa̍ Da̍kɔ̄ŋ ō chō 
īhīni̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī ō kūūmba᷄ŋ o̍ kɔ̄l chōo̍. O̍ ko̍ŋ, ma̍ chūā ndu̍ 
ma̍ mīŋgī ndu̍ kɛ̄sī o̍ fo̍ndā ndɔ̄ɔ̍. 

4Kɛ̍ mɛ̄ɛ̍ nda̍ chɛ᷄ŋ vɛ̍lɛ̄ dīi̍mā ndɔ̄ɔ̍ pīlɔ̍ɔ̍, ā kōma̍l mɛ̄lɛ̄ka̍ ndāa̍ ho̍ō ō kūūmba᷄ŋ 
kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī. Kɛ̍ ma̍ chā bōllē ndɔ̄le̍ŋ a̍ bālā ndɔ̄la̍ŋ o̍ dīo̍o̍ bɛ̄ŋgu̍. 
Ndu̍ pi̍la̍ ko̍ni̍ wa̍ īhīni̍ kɔ̍fu̍ Mɛ̄lɛ̄ka̍a̍ lāchī ni̍. 

5Nyɛ̄ ko̍ŋ to̍sa̍ ni̍, pāa̍le̍ hāūle᷅ŋ bɛ̍ɛ̍, wānāa̍ so̍lī sa̍lāa̍ o̍ Da̍kɔ̄ŋ ndo̍ wa̍ ni̍, a̍ wānā 
o̍ wāna̍ so̍o̍lūū Da̍kɔ̄ŋ, tē ā wa̍ lūɛ̄īyɔ̄ɔ̍ o̍ chīɛ̍i̍ mɛ̄lɛ̄ka̍ ndā ko̍ŋ ni᷄ŋ A̍si̍dɔ̍dī pɛ̍, ā 
nɛ̍ī o̍ dīō bɛ̄ŋgu̍ ko̍ŋ te̍. 

6O̍ ko̍ŋ kɔ̍ɔ̍lī, wānāa̍ wa̍ A̍si̍dɔ̍dī chi̍e̍e̍ wa̍ ni̍, a̍ wānāa̍ ba̍lu̍ nda̍ wa̍, nda̍ kpo̍u̍ mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ tu̍sī nda̍ nyɛ̄ pālāā bɛ̄ndōo̍ chōo̍, o̍ ko̍ŋ kɔ̍ɔ̍lī mbo̍ lūēī nda̍ 
sīōōŋnde̍ ta̍u̍ ta̍u̍. Mi̍ Mɛ̄lɛ̄ka̍ tōsā mi̍ hīndɔ̄ɔ̄la̍ŋ lā tūāl nda̍ chōo̍. 

7Mɛ̄ɛ̍ wāŋnda̍ A̍si̍dɔ̍dī a̍ che᷅ nyɛ̍ wa̍ nda̍ yɔ̄nɔ᷄ŋndo̍ wo̍, mā dīmī āā, “I̍sɔ̄lūɛ̍i̍ya̍ 
Mɛ̄lɛ̄ka̍ ndāa̍ kpo̍so᷄ŋ cho̍ na̍a̍ nyɛ̄ pālāa̍ tūsīo̍o̍ chōo̍ nu̍a̍ā a̍ mɛ̄lɛ̄ka̍ nāa̍ lātūlu̍ ni̍. 
Kɔ̍fu̍ Mɛ̄lɛ̄ka̍ I̍sɔ̄lūɛ̍i̍ya̍ ho̍ō, nɔ̍ mbō wa̍ na̍nu᷄ŋ te̍.” 

8O̍ ko̍ŋ, mi̍ wāŋnda̍ A̍si̍dɔ̍dī a̍ ve̍e̍lū māsāa̍ bɛ̍ndūāā māFīli̍i̍tīāŋāā ŋūɛ̍ɛ̍nu̍a̍a̍ nāa̍ 
pi᷅lɛ̍. Ma̍ nyūnā nda̍ āā, “Ō yɛ̄ɛ̍nɛ̍ na̍a̍ ŋ̄ chō yɛ̄ tōsā a̍ kɔ̍fu̍ Mɛ̄lɛ̄ka̍ I̍sɔ̄lūɛ̍i̍ya̍ ho̍ō?” 
Mi̍ māsāa̍ ndāā ŋu̍ɛ̍ɛ̍nu̍a̍a̍ ha̍ā ā dīmūl nda̍ āā, “Lā chu̍a̍ ndu̍ mī lā kūɛ̄ a̍ ndu̍ Ka̍a̍tī 
chi̍e̍e̍.” O̍ ko̍ŋ, ma̍ chūa̍ kɔ̍fu̍ Mɛ̄lɛ̄ka̍ I̍sɔ̄lūɛ̍i̍ya̍ ma̍ kūā a̍ ndu̍ ka̍a̍tī chi̍e̍e̍, chi̍e̍e̍ŋ 
Fīli̍i̍tīāŋnda̍ ō pīlɛ̍. 

9Kɛ̍ mɛ̄ɛ̍ nda̍ kūɛ̄ a̍ ndu̍ lo̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍sī vɛ̄lɛ̄ wāŋnda̍ Ka̍a̍tī nyɛ̄ pālāa̍ 
chōo̍, ndu̍yɛ̍ mbo̍ lūēī nda̍ sīōōŋnde̍ ta̍u̍ ta̍u̍. Wānā o̍ wāna̍ wa̍ Ka̍a̍tī chi̍e̍e̍, 
chūāāmbɔ̄ ni̍, bɛ̄ndū ni̍, nda̍ kpo̍u̍ mbo̍ tōsā mi̍ nāā lāhīndɔ̄ɔ̍ dēl nda̍ chōo̍. 

10O̍ ko̍ŋ, ma̍ fāŋā vɛ̄lɛ̄ kɔ̍fu̍ Mɛ̄lɛ̄ka̍a̍ lo̍ŋ ma̍ kūā a̍ ndu̍ Ɛ̍ki̍lɔ̄ŋ chi̍e̍e̍. Mɛ̄ɛ̍ nda̍ fūūlu̍u̍ 
a̍ ndu̍ Ɛ̍ki̍lɔ̄ŋ, mi̍ wāŋnda̍ Ɛ̍ki̍lɔ̄ŋ a̍ mɛ̍lī ye̍e̍la̍ŋ ma̍ dīmī āā, “Lā chu̍u̍ na̍a̍ kɔ̍fu̍ 
Mɛ̄lɛ̄ka̍ I̍sɔ̄lūɛ̍i̍ya̍ o̍ na̍a̍ lo̍ chi̍e̍e̍ le̍, yɔ̄ŋi̍ o̍ chi̍i̍ na̍a̍ a̍ lāyu̍ŋgu̍ kpo̍u̍.” 

11O̍ ko̍ŋ kɔ̍ɔ̍lī, ma̍ vēēlū māsāa̍ māFīli̍i̍tīāŋnda̍ kpo̍u̍ nāa̍ pi᷅lɛ̍, ma̍ dīmūl nda̍ āā, 
“Lā fāŋa̍ kɔ̍fu̍ Mɛ̄lɛ̄ka̍ I̍sɔ̄lūɛ̍i̍ya̍ na̍nu᷄ŋ mī lā mīŋgi̍ ndu̍ o̍ lɛ̄ŋndē ndɔ̄le̍ŋ ni᷄ŋ, yɔ̄ŋi̍ 
o̍ chi̍i̍ na̍a̍ a̍ lāyu̍ŋgu̍ kpo̍u̍.” Mi̍ sīōōŋīī bɛ̄ndūe̍i̍ bīī wāŋnda̍ Ɛ̍ki̍lɔ̄ŋ ta̍u̍ ta̍u̍ a̍ kɔ̍fōo̍ 
ho̍ō. Fo̍ndōle̍, dɛ̍nɛ̍ pa̍lāā Mɛ̄lɛ̄ka̍ ndu̍ o̍o̍ tu̍si̍ nda̍ chōo̍ wo̍, ō wa̍ ō bɔ̄ɔ̍. 

12Mi̍ wāŋnda̍ wū ta̍u̍ ta̍u̍, ndu̍yɛ̍ wānāa̍ lo̍ bɛ̍ɛ̍ yo̍o̍mū wa̍, mi̍ hīndɔ̄ɔ̄lā bɛ̄ndūla̍ŋ 
lā tīū nda̍ lēkɔ̄ɔ̍ kpo̍u̍. Mi̍ wāŋnda̍ Ɛ̍ki̍lɔ̄ŋ a̍ cha᷅ŋ nāa̍ mɛ̄lɛ̄ka̍a̍ ndāā yɛ̍ yi̍a̍a̍ chūā le̍ 
mā māla̍ nda̍. 

Sa̍a̍mi̍ɛ̍ɛ̄ Tāso̍o̍ 6 

Fīlii̍t̍īāŋnda̍ mīŋgi ̍kɔf̍u̍ Mɛl̄ɛk̄a̍a̍ 
1Kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chīī pāŋgo̍ŋ ŋ̄ ŋɔ᷄mmɛ̍ū o̍ lɛ̄ŋndē Fīli̍i̍tīāŋnde̍ŋ ni᷄ŋ. 

2O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ vēēlū wānāa̍ ndāā vi̍a̍māā lāyāwāa̍ a̍ wānāā ndāā 
so̍līāā lāsa̍lāa̍ kpo̍u̍ nāa̍ pi᷅lɛ̍. Ma̍ nyūnā nda̍ āā, “Ō yɛ̄ɛ̍nɛ̍ na̍a̍ ŋ̄ tōsa̍ yɛ̍ a̍ kɔ̍fu̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō? Lā chɔ᷄m ndɔ̍ na̍a̍ mɛ̄ɛ̍ na̍a̍ ŋ̄ lōōkū ndu̍ mīŋgī yɛ̍.” 

3Mi̍ wāŋnda̍ ha̍ā dīmūl nda̍ āā, “Tē lā wa̍ kɔ̍fu̍ Mɛ̄lɛ̄ka̍ I̍sɔ̄lūɛ̍i̍ya̍ mīŋgīo̍o̍ pɛ̍, lā 
mi̍ŋgī ndu̍ fo̍ndō le̍. Mɛ̄ɛ̍ mī lā ke᷄ Mɛ̄lɛ̄ka̍ I̍sɔ̄lūɛ̍i̍ya̍ nyɛ̄ le̍ mbō ma᷄l nya̍ le̍ yɔ̄ŋndā 
nyāla̍ wɔ̍ɔ̍ŋnda̍ŋ. Ko̍ŋ to̍sā ni̍ mī nāa̍ ho̍ō ō fūla̍ nya̍ tɛ̄ɛ̄ŋ, ndu̍yɛ̍ mī lā sīna̍ vɛ̄lɛ̄ le̍ 
sa̍bū kpe̍e̍kpe̍i̍ o̍ tu̍si̍ nya̍ nyɛ̄ pālāa̍ ho̍ō chōo̍ wo̍.” 

4Mi̍ Fīli̍i̍tīāŋnda̍ lō o̍ ko̍ŋ ma̍ nyūnā nda̍ āā, “Kɛ̄ ō yɛ̄ɛ̍nɛ̍ kpe̍e̍kpe̍i̍ na̍a̍ ŋ̄ ke̍ yɛ̍ 
ndu̍?” Mi̍ wāŋnda̍ dīmūl nda̍ āā, “Lā tēēŋgi̍a̍a̍ ko̍o̍līi̍yo̍ŋ mī lā tūūla̍ nyɔ̄ɔ̍ŋ sālā 
ŋūɛ̍ɛ̍nu̍ māā lāhīndɔ̄ɔ̄, mī lā tūūla̍ vɛ̄lɛ̄ bɛ̄lla̍ ā ŋūɛ̍ɛ̍nu̍. Nyɛ̄m sālā ŋūɛ̍ɛ̍nu̍ŋ nya̍ 
chō mu̍ŋ tu̍u̍lā wo̍ŋ ni̍, a̍ bɛ̄lāā ŋūɛ̍ɛ̍nu̍a̍a̍ nya̍ chō ka̍ŋ tu̍u̍lā wa̍, nda̍ si̍m le̍ māsāa̍ 
māFīli̍i̍tīāŋāā ŋūɛ̍ɛ̍nu̍a̍a̍ ni̍. Fo̍ndōle̍, nāā pīlɛ̍ de̍l nya̍ ho̍ō chōo̍ wo̍, nda̍ bɛ̍ɛ̍ mbo̍ 
dēl nda̍ chōo̍. 

5Le̍la̍ŋ lā tūūla̍ nyɔ̍ɔ̍ŋ sālā ŋūɛ̍ɛ̍no̍o̍ māā lāhīndɔ̄ɔ̄, a̍ mu᷅ŋ māā lābɛ̄lɛ̄, ŋ̍ cho̍ lɛ̄ŋndē 
nyā le̍ŋ tɛ̄ɛ̄mbūūwo̍ wo̍ŋ. O̍ ko̍ŋ, mī lā sāŋga̍la̍ Mɛ̄lɛ̄ka̍ I̍sɔ̄lūɛ̍i̍ya̍. Nāa̍ pu̍m ndɔ̍ɔ̍ 
mbō fāŋa̍ dɛ̍nɛ̍ pa̍lāā o̍ tu̍si̍ nya̍, a̍ mɛ̄lɛ̄ka̍a̍ nyāa̍, a̍ lɛ̄ŋndē nyāle̍ŋ ndo̍ chōo̍. 

6Lā vɛ᷅ mi̍ lā wā kɔ̄ltā nyāla̍ŋ kīndīo̍o̍ mɛ̄ɛ̍ māsā bɛ̍ndōo̍ I̍chi̍pī nda̍ wāŋnda̍ I̍chi̍pī 
a̍ ki̍ndi̍ kɔ̄ltā ndāla̍ŋ te̍le̍ŋ Mɛ̄lɛ̄ka̍ ndu̍ o̍o̍ ku̍ɛ̄ le̍ wānāā ndūa̍a̍ sōlīo̍o̍ I̍chi̍pī wo̍? 
Mɛ̄ɛ̍ ka̍a̍ma̍ālā o̍ to̍sa̍ lo̍ŋ nda̍ŋ, la̍ŋ te̍ la̍ to̍sa̍ ma̍ māl wānāa̍ Mɛ̄lɛ̄ka̍a̍ ma̍ fūlā lo̍ŋ 
te̍? 

7Le̍la̍ŋ, lā tōōsi̍a̍a̍ nyɛ̍ nyāāna᷄ŋ sūa̍a̍ ā nāŋ ndo̍ ō sɛ̄nɛ̄īyo̍, mī lā bīī nāūwāā nda̍ 
be̍e̍ wɔ̍ yɔ̄mīī nda̍ kɛ̄sī na̍ūwa̍ o̍ kɛ̄su̍ le̍ wāa̍ wo̍ le̍ wa̍ ā ŋīɔ̍ɔ̍ŋ, mī lā bāa̍ nda̍ yɔ̄mīī 
kēŋ o̍ lākɛ̄su̍, mī lā bāa̍ nda̍ o̍ nyɛ̄ nyāāna᷄ŋ sɛ̍nɛ̄ī nya̍ tōōsi̍a̍a̍ ko̍ŋ ndo̍. Kɛ̍ mī lā 
mīīŋgu̍ a̍ chūāūwāā ndāa̍ o̍ chīɛ̄ī nda̍ māndā chɔ̍lūa̍a̍ wo̍. 

8O̍ ko̍ŋ kɔ̍ɔ̍lī, mī lā chūa̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, mī lā kɛ̄si̍ ndu̍ o̍ nyɛ̄ 
nyāāna᷄ŋ ko̍ŋ chōo̍. Ndu̍yɛ̍ mī lā chu̍a̍ nyɛ̄m nya̍ tōōsi̍a̍a̍ mu̍ŋ a̍ ko̍o̍līi̍yo̍ŋ, le̍ mī la̍ 
kɔ̍ yɔ̍ŋgū māā lākē, le̍ mālɔ̄ɔ̍ sɔ̄lāa̍ le̍ yɔ̄ŋndā wɔ̍ɔ̍ŋnda̍ŋ ndo̍ŋ, o̍ kɔ̍fū la̍ŋ ni᷄ŋ, mī 
la̍ kɛ̄si̍ kɔ̍fū lā lāŋ o̍ nyɛ̄ nyāāna̍ŋ ko̍ŋ ni᷄ŋ o̍ kɔ̍fū kpe̍ma̍a̍ īkɛ̄i̍. Mī lā ma᷄l nyɛ̄ 
nyāāna᷄ŋndo̍ mbō kūɛ̄ a̍ bāndɔ̄. 

9Ndu̍yɛ̍ lā wa̍ ndu̍ tōfāa̍, tē ō wā ni̍ŋ pɛ̍ kɔ᷅la̍ŋ kūmbū lɛ̄ŋndē ndɔ̄le̍ŋ, Bɛ̄tī Si̍a̍mɛ̍sī 
chi̍e̍e̍. Tē ō wa̍ pɛ̍ mī lā chē ndu̍ kɔ̄la̍ŋ kūmbū kōŋ, mɛ̄ɛ̍ ko̍ŋ chɔ̍m ni̍ māā Mɛ̄lɛ̄ka̍ 
Ya̍a̍wɛ̄ɛ̄ tu̍si̍ nya̍ dɛ̍nɛ̍ pa̍lāā bɛ̄ndū kōŋ chōo̍ ni̍. Kɛ̍ tē o̍ ku̍e̍ ku̍mbū kōŋ te̍, mɛ̄ɛ̍ lā 
chō sīnā māā ō cho̍ ndu̍ le̍ tu̍si̍ nya̍ nyɛ̄ pālāā kōŋ chōo̍ le̍. Ō wā ni̍ŋ ko̍ mɛ̄ɛ̍ nyɛ̄ 
hūŋ nu̍a̍ā le̍ wānā yɔ̍nɔ᷄ŋndo̍ ndu̍yɛ̍ mbō ō yɔ̄nu̍ŋ ndu̍ yɛ̍, ndu̍ yɔ̍nūŋ ni̍ŋ a̍ nya̍ ni̍.” 

10O̍ ko̍ŋ kɔ̍ɔ̍lī, mi̍ pūa̍a̍ Fīli̍i̍tīāŋnda̍ ā tōsā mɛ̄ɛ̍ wāŋnda̍ ā dīmu̍l nda̍ yɛ̍. Ma̍ bīī 
nāūwāā nda̍ be̍e̍ wɔ̍ yɔ̍mīī nda̍ bāā na̍ūwa̍ o̍ kɛ̄su̍ le̍ wa̍ ā ŋīɔ̍ɔ̍ŋ, ma̍ bāā nda̍ yɔ̄mīī 
kēŋ o̍ lākɛ̄su̍, ma̍ bāā nda̍ o̍ nyɛ̄ nyāāna᷄ŋ sɛ̍nɛ̄ī nda̍ tōōsi̍a̍a̍ ko̍ŋ ndo̍. O̍ ko̍ŋ, ma̍ kɔ̍ 
wo̍ū chūāūwāā ndāa̍ o̍ chīɛ̄ī nda̍ māndā chɔ̍lūa̍a̍ wo̍ ni᷄ŋ, ma̍ bāŋ nda̍ dīo̍ kɔ̄ɔ̄lī. 

11O̍ ko̍ŋ kɔ̍ɔ̍lī, ma̍ kɛ̄sī kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ kɔ̍fū nda̍ wōu̍ bɛ̄lāā 
ŋūɛ̍ɛ̍nu̍a̍a̍, a̍ nyāa̍ cho̍ māā hīndɔ̄ɔ̄ nda̍ tōōsi̍a̍a̍ ka̍ŋ a̍ ko̍o̍līi̍yo̍ŋ nda̍, o̍ nyɛ̄ 
nyāāna᷄ŋndo̍ chōo̍. 

12Ndu̍yɛ̍, mi̍ nāūwāā ŋīɔ̍ɔ̍ŋāā ka̍ŋ ā kūā le̍nde̍ sa̍kpō o̍ nɛ̄i̍ nda̍ wa̍ chōo̍ wo̍, a̍ nyɛ̄ 
nyāāna᷄ŋndo̍ kūmbu̍ Bɛ̄tī Si̍a̍mɛ̍sī chi̍e̍e̍ wo̍. Ā sēī o̍ bā kɛ̄ndɛ̄ chōo̍, kɛ̄lɛ̄ŋgāā o̍ bā 
mīāl chōo̍ le̍. Ndu̍yɛ̍ mi̍ mɛ̄lɛ̄ka̍ā Fīli̍i̍tīāŋnda̍ sōōlūū wa̍ ā sīm nda̍ lāchī ma̍ fūūlūū 
nda̍ o̍ pɛ̄ŋgu̍la̍ŋ Bɛ̄tī Si̍a̍mɛ̍sī chi̍e̍e̍. 

13A̍ te̍le̍ŋ ko̍ŋ, wāŋnda̍ Bɛ̄tī Si̍a̍mɛ̍sī chi̍e̍e̍ a̍ wa̍ wi̍tīi̍ŋ nda᷄ŋ kōwɔ̄ɔ̍ o̍ lɛ̄ŋndē 
dɛ̍ŋgbɛ̍le̍ŋ ni᷄ŋ, ndu̍yɛ̍ mɛ̄ɛ̍ nda̍ hēēlu̍ hɔ̄lāā ndāa̍ ma̍ chā kɔ̍fū kpe̍ma̍ Mɛ̄lɛ̄ka̍a̍, ma̍ 
dūāūnu᷄ŋ nya̍a̍le̍ le̍ chɔ̄ nda̍ chē ndu̍ wo̍. 

14O̍ ko̍ŋ, mi̍ nāūwa̍ kūā a̍ nyɛ̄ nyāāna᷄ŋ ko̍ŋ o̍ kpe̍le̍ Chɔ̄ɔ̍sūāā wo̍ ni᷄ŋ, Bɛ̄tī Si̍a̍mɛ̍sī 
chi̍e̍e̍, ma̍ kɔ̍ si᷅m a̍ ndu̍ o̍ pōū tɔ̍ɔ̍ma̍ bɛ̍ndu̍ wa̍ lo̍ŋ ndo̍ īkɛ̄i̍. O̍ ko̍ŋ, mi̍ wāŋnda̍ 
tɛ̄ɛ̄ndīāā yɔ̄mīī nda̍ tōōsi̍a̍a̍ nyɛ̄ nyāāna᷄ŋndo̍ ve̍, ma̍ dīī nāūwa̍ ma̍ sōlī nda̍ sa̍lā 
lūāmāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

15O̍ ko̍ŋ kɔ̍ɔ̍lī, mi̍ Li̍va̍īya̍ ā tūsī kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ kɔ̍fu̍ wa̍ ndu̍ 
īkɛ̄i̍ mi̍ nyɛ̄m nda̍ tōōsi̍a̍a̍ a̍ ko̍o̍līi̍yo̍ŋ ndo̍ŋ ŋ̄ wā lēni᷄ŋ ndo̍. Ma̍ chūā nyɛ᷄m wa̍ 
mu̍ŋ o̍ kɔ̍fū ko̍ŋ ni᷄ŋ ndo̍ŋ ma̍ kɛ̄sī mu̍ŋ o̍ pōū tɔ̍ɔ̍ma̍ bɛ̍ndū kōŋ chōo̍. O̍ ko̍ŋ, mi̍ 
pūa̍a̍ Bɛ̄tī Si̍a̍mɛ̍sī chi̍e̍e̍ a̍ so̍lī sa̍lā lūāmāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ o̍ pāa̍le̍ le̍ŋ chōo̍. 

16Mɛ̄ɛ̍ mɛ̄lɛ̄ka̍ā ŋūɛ̍ɛ̍nu̍a̍a̍ Fīli̍i̍tīāŋnda̍ ā chē nyɛ̍ yɔ̍nu̍ŋ ho̍ō wo̍, ma̍ mīīŋgu᷄ŋ 
Ɛ̍ki̍lɔ̄ŋ pāa̍le̍ le̍ŋ. 

17Nyāa̍ wa̍ ka̍ŋ a̍ to̍o̍sīāā a̍ ko̍o̍līi̍yo̍ŋ māā lāhīndɔ̄ɔ̄, mi̍ Fīli̍i̍tīāŋnda̍ ā yɔ̄ŋgū māā 
kīo̍o̍ le̍ mī Mɛ̄lɛ̄ka̍ Ya̍a̍wɛ̄ɛ̄ o̍ ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ nda̍, nda̍ wa̍ ka̍ŋ 
ni̍, ō pīlɛ̍ wa̍ le̍ A̍si̍dɔ̍dī chi̍e̍e̍, ō pīlɛ̍ wa̍ le̍ Ka̍a̍sā chi̍e̍e̍, ō pīlɛ̍ wa̍ le̍ A̍si̍kɛ̍lɔ̄ŋ, ō pīlɛ̍ 
wa̍ le̍ Ka̍tī chi̍e̍e̍, a̍ ō pīlɛ̍ le̍ Ɛ̍ki̍lɔ̄ŋ chi̍e̍e̍. 

18Bɛ̄lāā ŋūɛ̍ɛ̍nu̍a̍a̍ nda̍ tōōsi̍a̍a̍ ka̍ŋ a̍ ko̍o̍līi̍yo̍ŋ nda̍ bɛ̍ɛ̍, ō kɛ᷅ kɛ̄ ndu̍ o̍o̍ si̍m le̍ 
chi̍e̍e̍ŋ wa̍ ŋ̄ tōōsīāā ŋ̄ kālā ka̍lā wo̍ŋ, a̍ sɔ̄ndɔ̄kɔ̍lta̍ Māsāā Bɛ̍ndūāā ŋūɛ̍ɛ̍nu̍a̍a̍ ā 
wa̍ īchāli̍ wo̍ŋ ō pīlɛ̍. Pōū tɔ̍ɔ̍ma̍ bɛ̄ndū nda̍ kɛ̄si̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ 
īkɛ̄i̍, o̍ wā o̍ kpe̍le̍ Chɔ̄ɔ̍sūāā wo̍ ni᷄ŋ Bɛ̄tī Si̍a̍mɛ̍sī wo̍, ō chō tāāmāsi̍o̍o̍ a̍ pāa̍le̍ 
hāūle̍ŋ nde̍ŋ. 

19O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍ī pūa̍a̍ Bɛ̄tī Si̍ɛ̍mɛ̍sī ā ti᷄ŋ, kāni̍ fo̍ndōle̍ le̍ mɛ̄ɛ̍ 
nda̍ nūa̍ o̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍. O̍ ko̍ŋ, mi̍ wāŋnda̍ bīī mɔ̍nɛ̍i̍ 
ta̍u̍ ta̍u̍ le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍ī wāŋnda̍ nda̍ tɛ̄ɛ̄ŋ dīyɔ̄ɔ̍ pīla̍ yɛ̍. 

Ā kūɛ ̄a̍ kɔf̍ū kpe̍ma̍ Mɛl̄ɛk̄a̍a̍ Kīlīāātī Chia̍̍a̍lūīm 
20O̍ ko̍ŋ, mi̍ pūa̍a̍ Bɛ̄tī Si̍a̍mɛ̍sī chi̍e̍e̍ a̍ di̍mī āā, “Ō nɛ̄ɛ̍nɛ̍ si᷅m yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
hɔ̄l, Mɛ̍lɛ̄ka̍ dīāndāa̍ ho̍ō? Ndu̍yɛ̍ kūɛ̍ɛ̍nɛ̍ na̍a̍ ŋ̄ yɔ̄ŋgū yɛ̍ ndu̍ mī ŋ̄ fāŋa̍ ndu̍ na̍a̍ 
īkɛ̄i̍?” 

21O̍ ko̍ŋ kɔ̍ɔ̍lī, ma̍ yɔ̄ŋ ki̍i̍la̍a̍ o̍ wāŋnda̍ kīlīāātī Chi̍a̍a̍lūīm ndo̍ lo̍, le̍ mā dīmu̍l nda̍ 
āā, “Fīli̍i̍tīāŋnda̍ a̍ mīŋgi̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍. Lā hu̍ŋ mī lā kūɛ̄ a̍ ndu̍.” 

Sa̍a̍mi̍ɛ̍ɛ̄ Tāso̍o̍ 7 

1O̍ ko̍ŋ, mi̍ wāŋnda̍ Kīlīāātī Chi̍a̍a̍lūīm a̍ hu̍ŋ chu̍ā kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ ma̍ kūā 
a̍ ndu̍. Po̍ pi᷅lɛ̍ wa̍ o̍ chi̍o̍o̍ ho̍ō ni᷄ŋ dīōla̍ŋ āā Ābi̍na̍dāā. Pōo̍ ho̍ō chīɛ̄ī ndɔ̄ɔ̍ ō 
pēmbēi̍ chōo̍ o̍ wa̍ ni̍. Mɛ̄ɛ̍ nda̍ fūūlu̍u̍ a̍ kɔ̍fōo̍ ho̍ō, ma̍ kūā a̍ ndu̍ o̍ pōo̍ ho̍ō lo̍ 
chi̍ɛ̍ī ni̍ŋ ma̍ kɔ̍ kɛ̍sī ndu̍ lo̍ŋ. Ābi̍na̍dāā ko̍ŋ ndu̍ o̍o̍ nɔ̍ pōo̍ dīōla̍ŋ āā Ɛ̄li̍a̍a̍sā. O̍ 
ko̍ŋ, ma̍ hɛ̄lī po̍ ndɔ̄ ko̍ŋ ma̍ māl ndu̍ Mɛ̄lɛ̄ka̍ o̍ bā le̍ mbō wa̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ 
wo̍ māndāa̍. 

2Mbo̍ kūā a̍ te̍le̍ŋ vi̍lɛ̄ī kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō Kīlīāātī Chi̍a̍a̍lūīm chi̍e̍e̍, fa̍ū 
fa̍ū ō chīi̍ wɔ̄sīla̍ŋ bi̍dīi̍ŋ lo̍ŋ. O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ mu̍li᷄ŋ nāa̍ Mɛ̄lɛ̄ka̍ 
Ya̍a̍wɛ̄ɛ̍ chu̍a̍ a̍ cha᷄ŋ ndo̍, ma̍ wā ndu̍ vɛ̄lɛ̄ sōōlūūwo̍. 

3Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ dīmūl nda̍ kpo̍u̍ āā, “Tē ō wa̍ pɛ̍ māā a̍ kɔ̄ltā nyāla̍ŋ 
kpo̍u̍ nya̍ chō mūli᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍, mɛ̄ɛ̍ nyɛ̄ o̍ nyɛ̄ nya̍ chō sōōlūūwo̍ 
māā mɛ̄lɛ̄ka̍a̍ nya̍, lātūlu̍ a̍ ō nya̍ vēēlū āā Āsīta̍tɛ̄ɛ̄ wo̍, mɛ̄ɛ̍ lā sōli̍ŋ mu̍ŋ nya̍ tɛ̄ɛ̄ŋ 
mī lā tɛ̄ɛ̄mbu̍u̍ mu̍ŋ kpo̍u̍. O̍ ko̍ŋ kɔ̍ɔ̍lī, mī lā yɔ̄ŋgu̍ kɔ̄ltā nyāla̍ŋ kpo̍u̍ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍, ndu̍yɛ̍ mī lā sōōlu̍u̍ ndu̍ ndu̍ pīlɛ̍ kpe̍. Ko̍ŋ to̍sā ni̍ mī Mɛ̄lɛ̄ka̍ chīīndi̍a̍a̍ 
yōōmūlā nyāla̍ŋ Fīli̍i̍tīāŋnda̍ o̍ bā.” 

4O̍ ko̍ŋ, nyɛ̄m wāŋnda̍ I̍sɔ̄lūɛ̍i̍ya̍ nda̍ a̍a̍ so̍o̍lūū māā Mɛ̄lɛ̄ka̍a̍ nda̍ mā vēēlū mu̍ŋ 
āā Bāāl a̍ Āsīta̍tɛ̄ɛ̄ wo̍ŋ, ma̍ tɛ̄ɛ̄mbūū mu̍ŋ kpo̍u̍, ma̍ wā ni᷅ŋ Mɛ̄lɛ̄ka̍ Ya̍a̍wɛ̄ɛ̄ 
sōōlūūwo̍ ndu̍ pīlɛ̍ kpe̍. 

5O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ di̍mūl nda̍ āā, “Nya̍ I̍sɔ̄lūɛ̍i̍ya̍ kpo̍u̍ lā chūūŋgi̍āŋ Mi̍si̍pā 
chi̍e̍e̍, mī kɔ̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ le̍ nya̍.” 

6O̍ ko̍ŋ, nda̍ kpo̍u̍ ma̍ chūūŋgi̍āŋ Mi̍si̍pā chi̍e̍e̍. O̍ ko̍ŋ kɔ̍ɔ̍lī, ma̍ kūāndū mɛ̄ŋnda̍ŋ 
o̍ so̍o̍ŋndo̍ ni᷄ŋ, ma̍ tālā ma̍ŋ Mɛ̄lɛ̄ka̍ Ya̍a̍wɛ̄ɛ̍ o̍ hɔ̄l māā sa̍lā. Ma̍ lō o̍ ko̍ŋ ma̍ bīī 
su᷅mndo̍ le̍ pāa̍le̍ŋ kpɛ᷅ŋ, ndu̍yɛ̍ ma̍ chɔ̄ɔ̄mūū yɔ̄ŋndā ndāla̍ wɔ̍ɔ̍ŋnda̍ŋ Mɛ̄lɛ̄ka̍ 
lāchī, ma̍ dīmūl ndu̍, āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, ŋ̄ tōsa̍ yɔ̄ŋ wɔ̄ɔ̍ŋndo̍ a̍ nu̍m. Le̍la̍ŋ 
ma̍l na̍a̍ le̍ yɔ̄ŋ nāa̍ wɔ̍ɔ̍ŋndo̍.” (Ndu̍yɛ̍ Mi̍si̍pā lo̍ŋ Sa̍a̍mi̍ɛ̍ɛ̄ ndu̍ o̍o̍ di̍mī I̍sɔ̄lūɛ̍i̍ya̍ 
sɔ̄ɔ̍ŋ tɛ̄ɛ̄ŋ ni̍.) 

7Mɛ̄ɛ̍ Fīli̍i̍tīāŋnda̍ ā tūēī māā wāŋnda̍ I̍sɔ̄lūɛ̄ī a̍ chu̍u̍ŋgi̍āŋ Mi̍si̍pā, mi̍ māsāā 
ŋu̍ɛ̍ɛ̍nu̍a̍a̍, Fīli̍i̍tīāŋnda̍, a̍ pūa̍a̍ ndāa̍ ā kūā le̍ I̍sɔ̄lūɛ̍i̍ya̍ chīŋa̍la᷅ŋ ndo̍ a̍ sɔ̍ŋgɔ̄ɔ̍. Mɛ̄ɛ̍ 
I̍sɔ̄lūɛ̍i̍ya̍ tūēī māā Fīli̍i̍tīāŋnda̍ ā chō nda̍ hūnɔ̄ɔ̄ chīŋa̍la᷅ŋ a̍ sɔ̍ŋgɔ̄ɔ̍, mi̍ sīōōŋnde̍ 
bīī nda̍. 

8O̍ ko̍ŋ, mi̍ wāŋnda̍ I̍sɔ̄lūɛ̄ī a̍ di̍mūl Sa̍a̍mi̍ɛ̍ɛ̄ āā, “Pɛ̍ŋgī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nāa̍ pīɛ̄īyo̍ le̍ mbō pīŋi̍ na̍a̍ Fīli̍i̍tīāŋnda̍ o̍ bā le̍.” 

9O̍ ko̍ŋ, mi̍ Sa̍a̍mi̍ɛ̍ɛ̄ bi̍ī sāā fɔ̍ŋndu̍a̍a̍ wa̍ wɔ̄ wūɛ̄īyo̍ wa̍, mbo̍ sōlī nda̍ sa̍lā lūāmāa̍ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍. Mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄ le̍ I̍sɔ̄lūɛ̍i̍ya̍, ndu̍yɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ mu̍lī pīɛ̄īlē ndɔ̄le̍ŋ. 

10Mɛ̄ɛ̍ Sa̍a̍mi̍ɛ̍ɛ̄ o̍ wa̍ sa̍lā kōŋ sōlīo̍o̍, mi̍ Fīli̍i̍tīāŋnda̍ ā sɔ̄ɔ̄ŋgūū I̍sɔ̄lūɛ̍i̍ya̍ kpɛ̍ɛ̍lūŋ 
le̍ nda̍ chīŋa̍la᷅ŋ ndo̍ a̍ sɔ̍ŋgɔ̄ɔ̍. Kɛ̍, o̍ pāa̍le̍ le̍ŋ chōo̍, mi̍ ta᷅ŋnde̍ŋ lē fūlā o̍ fo̍nda᷄ŋ 
Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ cho̍o̍, mi̍ le̍ dēl Fīli̍i̍tīāŋnda̍ chōo̍. O̍ ko̍ŋ, mi̍ sɛ̄ɛ̄ŋgi̍āŋndo̍ 
ō dēl Fīli̍i̍tīāŋnda̍ tɛ̄ɛ̄ŋ, mi̍ sīōōŋnde̍ bīī nda̍ ma̍ nyāānu᷄ŋ I̍sɔ̄lūɛ̍i̍ya̍. 

11O̍ ko̍ŋ kɔ̍ɔ̍lī, mi̍ pūa̍a̍ I̍sɔ̄lūɛ̄ī a̍ ma᷅l Mi̍si̍pā ma̍ tūāl Fīli̍i̍tīāŋnda̍ kɔ̄ɔ̄lī a̍ kīlta̍ŋ ha̍a̍a̍ 
Bɛ̄tīka̍ā, ma̍ dīū nda̍ o̍ nɛ̄ī lo̍ŋ. 

12O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ chu̍ā pōūwo̍, mbo̍ kɛ̄sī ndu̍ Mi̍si̍pā a̍ Si̍ɛ̄ŋ tɛ̄ɛ̄ŋ, mbo̍ 
vēēlū fo̍ndā ko̍ŋ āā, Ɛ̄bīnɛ̍ɛ̍sā. Ko̍ŋ cho̍ ni̍ māā Po̍u̍ ma̍la̍ na̍a̍ wo̍. Mbo̍ dīmī āā, 
“Mɛ̄lɛ̄ka̍ Ya̍a̍wɛ̄ɛ̄ ma̍la̍ na̍a̍ ni̍.” 

13O̍ ko̍ŋ, mi̍ I̍sɔ̄lūɛ̍i̍ya̍ ā yām Fīli̍i̍tīāŋnda̍, ndu̍yɛ̍ ā mīīŋgu̍ lɛ̍ o̍ būŋgɛ̄ī I̍sɔ̄lūɛ̄īve̍ ni᷄ŋ 
te̍. Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ to̍sa̍ a̍ sa̍bū ni̍ māā Fīli̍i̍tīāŋnda̍ mi̍i̍ŋgū lɛ̍ mā kɔ̍ de᷅l 
I̍sɔ̄lūɛ̍i̍ya̍ chōo̍ a̍ sɔ̍ŋgɔ̄ɔ̍ le̍, ha̍a̍a̍ a̍ pālɛ̍i̍ Sa̍a̍mi̍ɛ̍ɛ̄ o̍ cho̍ yōōmū ve̍. 

14O̍ ko̍ŋ kɔ̍ɔ̍lī, chi̍o̍o̍ŋ bɛ̍ndu᷄ŋ wa̍ Ɛ̍ki̍lɔ̄ŋ a̍ Ka̍tī tɛ̄ɛ̄ŋ, mi̍ Fīli̍i̍tīāŋnda̍ ā bīu̍ mu̍ŋ 
I̍sɔ̄lūɛ̍i̍ya̍ o̍ bā wo̍ŋ, mi̍ I̍sɔ̄lūɛ̍i̍ya̍ ā mīŋgī būŋgɛ̄ī ndɛ̄i̍ ke̍ŋ bīyɔ̄ɔ̄ Fīli̍i̍tīāŋnda̍ o̍ bā. 
O̍ ko̍ŋ, mi̍ kɔ̄l nyūlōo̍ ō mīīŋgū vɛ̄lɛ̄ I̍sɔ̄lūɛ̍i̍ya̍ nda̍ Ke̍na̍na̍i̍tīi̍ya̍ tɛ̄ɛ̄ŋ. 

15Sa̍a̍mi̍ɛ̍ɛ̄ o̍ wa̍ I̍sɔ̄lūɛ̍i̍ya̍ chōo̍ ma̍sā ha̍a̍a̍ a̍ yōōmū ndɔ̄ɔ̍. 

16Ndu̍yɛ̍, īwɔ̄sī o̍ īwɔ̄sī mbō kūɛ̄ Bɛ̍tɛ̄ɛ̄l, a̍ Ki̍lkāl, a̍ Mi̍si̍pā chi̍e̍e̍, ndu̍yɛ̍ mbo̍ 
tōōsīāā wāŋnda̍ sɔ̄ɔ̍ŋ tɛ̄ɛ̄ŋ lo̍ŋ. 

17Tē ō chīi̍ sɔ̄ɔ̍ŋ tōōsīāā wāŋnda̍ tɛ̄ɛ̄ŋ o̍ chi̍o̍o̍ŋ mu᷅ŋ pɛ̍, ō mīīŋgu̍ Lu̍a̍mā. Kāni̍ 
fo̍ndōle̍, lo̍ŋ o̍ wa̍ o̍ cha᷄lta̍ŋ ni̍. Ndu̍yɛ̍ lo̍ŋ ko̍ni̍ vɛ̍lɛ̄ ndu̍ o̍o̍ to̍o̍sīāā sɔ̍ɔ̍ŋ wāŋnda̍ 
I̍sɔ̄lūɛ̄ī tɛ̄ɛ̄ŋ ni̍. Ndu̍yɛ̍ mbo̍ tāŋgūl ma̍āŋndo̍ le̍ Mɛ̄lɛ̄ka̍ Ya̍a̍wɛ̄ɛ̄ lo̍ŋ. 

Sa̍a̍mi̍ɛ̍ɛ̄ Tāso̍o̍ 8 

Is̍ɔl̄ūɛi̍y̍a̍ nyūna̍ le̍ māsāa̍ 
1-2Sa̍a̍mi̍ɛ̍ɛ̄ ndu̍ o̍o̍ nɔ̍ pūa̍a̍ ā ŋīɔ̍ɔ̍ŋ. Po̍ ndɔ̍ tāso̍o̍ dīōla̍ŋ āā Cho̍wɛ̄ɛ̄ ō dīi̍ŋ ndɔ̍ɔ̍ 
dīōla̍ŋ āā Ābi̍chā. Mɛ̄ɛ̍ Sa̍a̍mi̍ɛ̍ɛ̄ o̍ yu̍wa̍, mbo̍ chūā pūa̍a̍ ndūa̍a̍ ha̍ā mbo̍ mīŋgī nda̍ 
o̍ fōōfo̍ ndɔ̄ɔ̍. Pūa̍a̍ ndūāā ka̍ŋ nda̍ wa̍ ni᷅ŋ wānāa̍ kɔ̍ɔ̍sā a̍ wāŋnda̍ wa̍ Bīɛ̄ɛ̄si̍ɛ̍bā 
ni̍. 

3Kɛ̍ pūa̍a̍ ndūa̍a̍ ha̍ā ā chu̍e̍ ka̍ā ndɔ̄ɔ̍ le̍. Ma̍ bīī ma̍ lūɛ̄ī hɔ̄lte̍ŋ o̍ nyɛ̄ sɔ̄lāa̍ ma̍ 
kāndū wa᷅ŋnda̍ nyɔ̄ɔ̍ŋ bīyɔ̄ɔ̍ o̍ lābā o̍ ka̍fāla̍ŋ chōo̍, lūɛ̄īyɔ̄ɔ̄ lāni᷄ŋnda̍ŋ wāŋnda̍ 
bīyɔ̄ɔ̍ o̍ lābā mā kīlūl wa᷅ŋnda̍ yāma᷅ŋ lāka̍fa᷄ŋ. 

4O̍ ko̍ŋ kɔ̍ɔ̍lī, mi̍ wāŋ bɛ̄ndūāā I̍sɔ̄lūɛ̍i̍ya̍ a̍ vēēla᷅ŋ kpo̍u̍ ma̍ cha᷄ŋ ma̍ kūā nāa̍ 
Sa̍a̍mi̍ɛ̍ɛ̄ chu̍a̍ Lu̍a̍mā chi̍e̍e̍. 

5Ma̍ kɔ̍ di̍mūl ndu̍ āā, “Fāllo̍, ŋ̄ chē ni᷅ŋ māā a̍ yu̍wa̍. Ndu̍yɛ̍ pūa̍a̍ nu̍mnda̍ ha̍ā yɛ̍ 
ā tu᷄l ka̍ā nūmndo̍ kɔ̄ɔ̄lī le̍. Le̍la̍ŋ hɛ̍li̍ wa᷅ŋndo̍ mbō wa̍ na̍a̍ chōo̍ ma̍sāa̍, na̍a̍ bɛ̍ɛ̍ 
mī ŋ̄ nɔ̄ ni᷅ŋ māsā bɛ̍ndōo̍ mɛ̄ɛ̍ lɛ̄ŋnde̍ ī pīlɛ̍ ī nɔ̄ nu̍a̍ā yɛ̍.” 

6Mɛ̄ɛ̍ nda̍ dīmu̍l Sa̍a̍mi̍ɛ̍ɛ̄ sūɛ̍i̍ he̍ī, mi̍ Sa̍a̍mi̍ɛ̍ɛ̄ ta̍mbū kɔ̄l ta̍u̍ ta̍u̍, le̍ ndu̍ nyūnāa̍ 
māā ō ke̍ nda̍ māsāa̍. O̍ ko̍ŋ, mi̍ Sa̍a̍mi̍ɛ̍ɛ̄ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ a̍ sūɛ̍i̍ he̍ī o̍kɔ̄ɔ̄. 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Sa̍a̍mi̍ɛ̍ɛ̄, nyɛ̄ o̍ nyɛ̄ wānāā kāŋ ā di̍mu̍l nu̍m 
pɛ̍, ya̍ŋ nda̍ nīla̍ŋ. Ō cho̍ nu᷅m te̍ nda̍ kɛ̄ɛ̍ le̍, ya̍ Mɛ̍lɛ̄ka̍ pi̍la̍ nda̍ kɛ̄ɛ̍ ni̍ māā I̍ wa᷅ 
nda̍ chōo̍ ma̍sā le̍. 

8Ō cho̍ ha̍ū le̍ wāŋnda̍ ha̍ā ā kɛ̄ɛ̍ ya̍ le̍, sīndɛ̄ pa̍. Mɛ̄ɛ̍ ya̍ I̍ so̍li̍ nda̍ o̍ chēle̍ŋ ni᷄ŋ 
I̍chi̍pī, mi̍ hu᷅ŋ a̍ nda̍, ma̍ hu᷄ŋ kɛ̍ɛ̄ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍a̍ nda̍. Nyɛ̄ nda̍ wa̍ tōsāa̍ a̍ ya̍ wo̍, ndu̍ ko̍ni̍ nda̍ chō ho̍ō tōsāa̍ a̍ nūm ni̍. 

9Le̍la̍ŋ ya̍ŋ ni᷅la̍ŋ o̍ nyɛ̄ nda̍ chō nu̍m dīmūl lo̍. Kɛ̍ ndu̍yɛ̍ si̍la̍ nda̍ ō kālā ka̍lā, mā 
chɔ̍m nda̍ mɛ̄ɛ̍ māsā bɛ̍ndu̍ wa᷅ ni̍ŋ nda̍ chōo̍ wo̍ ō bīī ni̍ŋ nda̍ yɛ̍.” 

10O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Sa̍a̍mi̍ɛ̍ɛ̄, mi̍ Sa̍a̍mi̍ɛ̍ɛ̄ di̍mūl wānāa̍ 
nyu̍na̍ ha̍ā ndu̍ le̍ māsāa̍ wa̍. 

11Mbo̍ dīmūl nda̍ āā, “Wāna̍ wa᷅ ni̍ŋ nya̍ māsāa̍ chōo̍ wo̍ nyɛ̄ o̍ to̍sā ni̍ŋ a̍ nya̍ wo̍ 
wa᷅ ni̍ŋ ho̍ō ni̍, pūa̍a̍ nyāa̍ kpo̍u̍ ō chō nda̍ hūnɔ̄ɔ̄ chūā mbō sīīŋgu̍u̍ nda̍ so̍vɛ̄i̍ya̍a̍ 
ndūa̍a̍. Ō chō ā ti᷄ŋ sīīŋgūū wānāa̍ ku̍ā a̍ nyɛ̄lā ndɔ̄la̍ chɔ̄ūlā su̍a̍a̍ ā nāŋ nda̍ŋ nda̍, 
mbō sīīŋgu̍u̍ ā ti᷄ŋ wānāa̍ sɔ̍ŋgā o̍ su̍a̍ā chɔ̄ūwa̍ chōo̍ wā, mbō sīīŋgu̍u̍ ā ti᷄ŋ wānāa̍ 
nya̍a̍nūŋ ni̍ŋ nyɛ᷅ ndɔ̍ su̍a̍a̍ a̍ nāŋndo̍ lāchi̍ wa̍. 

12Ō kōŋ kɔ̍ɔ̍lī, ō chō hūnɔ̄ɔ̄ ā ti᷄ŋ chūā mbō kɛ̄si̍ nda̍ pūa̍a̍ chɔ̄ūwāā ku̍ndālā yɛ̍ yi̍a̍a̍ 
bōlle̍, ha̍ū wā ni̍ŋ pūa̍a̍ chɔ̄ūwāā cho̍ wāa̍la̍ŋ nda̍, bōlle̍, mī ha̍ā wa̍ pūa̍a̍ chɔ̄ūwāā 
cho̍ o̍ be̍le̍-ŋu̍ɛ̍ɛ̍nu̍la̍ŋ ni᷄ŋ nda̍ bōlle̍. Ō chō vɛ̄lɛ̄ hūnɔ̄ɔ̄ pūa̍a̍ nyāa̍ ā ti᷄ŋ sīīŋgūū 
wānāā ndūāā wa̍ā, o̍ ko̍ŋ kɔ̍ɔ̍lī, mbō sīīŋgu̍u̍ ā ti᷄ŋ wānāa̍ ki̍a̍lū tɔ̍lɔ̄ɔ̄ ndɔ̄ɔ̍ wa̍, mī ā 
ti᷄ŋ ā wa̍ wānāa̍ to̍o̍sīāā wo̍lɔ̄ɔ̄lā ndɔ̄la̍ chɔ̄ūla̍ŋ a̍ wōlɔ̄ɔ̄lā nyɛ̄lā su̍a̍a̍ ā nāŋ nda̍ŋ 
nda̍. 

13Chūāūwāā nyāā la̍a̍ndūa̍a̍ kpo̍u̍, ō chō nda̍ hūnɔ̄ɔ̄ pōōndīāā nya̍ o̍ lābā mbō 
sīīŋgu̍u̍ nda̍ wānāā ndūa̍a̍ wa̍lla̍. Ō chō ā ti᷄ŋ sīīŋgūū wānāa̍ to̍o̍sīāl ndu̍ chūɛ̄īmā 
chūŋ kɛ̄ndīa̍ŋ nda̍, mī ā ti᷄ŋ wa̍ wānāā ndūāā ya̍u̍wāa̍, mī ā ti᷄ŋ ā wa̍ wānāa̍ to̍o̍sīāl 
ndu̍ bēe̍dīi̍yo̍ wa̍. 

14Chīɔ̄ɔ̄ŋ nyāŋ kɛ̍ndɛ̄ kɛ̍ndɔ̍ŋ kpo̍u̍, ō chō mu̍ŋ hūnɔ̄ɔ̄ pōōndīāā nya̍ o̍ lābā, o̍ ko̍ŋ 
kɔ̍ɔ̍lī, mbō pōōndi̍a̍a̍ kpe̍le̍la̍ nyāla̍ īyɔ̄mnda̍ŋ, a̍ kpe̍le̍la̍ nyāla̍ yɔ̄mīī ɔ̄li̍fīi̍la̍ŋ mbo̍ 
ke̍ bu̍ɛ̍i̍yāā ndūa̍a̍. 

15O̍ ko̍ŋ kɔ̍ɔ̍lī, wi̍tīi̍ŋ nyāa̍ŋ bɛ̍ɛ̍ a̍ kīle̍pīi̍ma̍ nyāa̍ŋ, ō chō hūnɔ̄ɔ̄ nya̍ pōōndīāā o̍ 
lābā mbō ke̍ māsāa̍ ndūāā pɔ̍mbūa̍a̍ wa᷅ ni̍ŋ wa̍llo̍ ndu̍ o̍ bā bɛ̄ŋgu̍ wa̍ a̍ bu̍ɛ̍i̍yāā 
ndūa̍a̍. Wāna̍ nɔ̍ pɛ̍ wi̍tīi̍yo̍ŋ ɔ̄ɔ̄ ba̍a̍līi̍yo̍ŋ nyɛ̄ tūwāa̍ tɔ̍ ō fāŋa̍ cha̍ ō ke̍ nda̍. 

16Bu̍ɛ̍i̍yāā nyāā Pi̍a̍a̍ndūa̍a̍ ni̍, ā lāāndūa̍a̍ ni̍, a̍ nāūvāā nyāā kɛ̍ndɛ̄ kɛ̍ndīa̍a̍, a̍ 
sōfɛ̍li̍a̍a̍ nyāa̍, nda̍ kpo̍u̍ ō chō nda̍ hūnɔ̄ɔ̄ pōōndīāā nya̍ o̍ lābā, mbō tōsa̍ mā wa̍ 
wa̍llo̍ le̍ ndu̍. 

17Chɔ̄lūāā nyāa̍ kpo̍u̍ ō chō nda̍ hūnɔ̄ɔ̄ pōōndīāā nya̍ o̍ lābā, wānā nɔ̍ pɛ̍ chɔ̍lūa̍a̍ 
tɔ̍ o̍ pōōnda̍ ō pīlɛ̍. Ndu̍yɛ̍ o̍ ko̍ŋ kɔ̍ɔ̍lī, nya̍ pi̍la̍ chō hūnɔ̄ɔ̄ sīmnɔ᷄ŋ chīa̍a̍ le̍ ndu̍. 

18Ndu̍yɛ̍ tē te̍le̍ŋ ko̍ŋ fūūlu̍u̍ pɛ̍, lā wā ni̍ŋ cha̍ŋndo̍ o̍ Mɛ̄lɛ̄ka̍ lo̍ a̍ bīyɔ̄ɔ̄ māsa̍ nya̍ 
nya̍ pi̍la̍ hɛ̄li̍ wo̍ ō wā ni̍ŋ nya̍ wo̍, kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī ni̍ŋ nya̍ dīōm te̍.” 

19-20Kɛ̍ a̍ ko̍ŋ kpo̍u̍, wāŋnda̍ ha̍ā ā ye᷄ŋ ni᷅la̍ŋ o̍ nyɛ̄ Sa̍a̍mi̍ɛ̍ɛ̄ o̍ di̍mu̍l nda̍ wo̍ le̍. Ma̍ 
dīmūl Sa̍a̍mi̍ɛ̍ɛ̄ āā, “Ō wa̍ bɛ̍ɛ̍ le̍nde̍, na̍a̍ bɛ̍ɛ̍ ŋ̄ yēēma̍ māsā bɛ̍ndōo̍ a̍ bā nāā, mbō 
wa̍ na̍a̍ chōo̍ mɛ̄ɛ̍ lɛ̄ŋnde̍ ī pīlɛ̍i̍ ī chō nu̍a̍ā yɛ̍. Ŋ̄ yēēma̍ wāŋndo̍ na̍a̍ chōo̍ o̍ si᷅m 
na̍a̍ lāchī mbō kūɛ̄ a̍ na̍a̍ o̍ chɔ̄ūwo̍ wo̍.” 

21Mɛ̄ɛ̍ Sa̍a̍mi̍ɛ̍ɛ̄ o̍ tu̍e̍ī nyɛ̍ wāŋnda̍ ha̍ā ā dīmi̍ wo̍, ndu̍ bɛ̍ɛ̍ mbo̍ dīmūl Mɛ̄lɛ̄ka̍ 
Ya̍a̍wɛ̄ɛ̄. 

22Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ dīmūl ndu̍ āā, “To̍sa̍ nyɛ᷅ nda̍ dīmu̍l nu̍mndo̍, 
ke̍ nda̍ māsāa̍.” O̍ ko̍ŋ kɔ̍ɔ̍lī mi̍ Sa̍a̍mi̍ɛ̍ɛ̄ o̍ di̍mūl I̍sɔ̄lūɛ̍i̍ya̍ kpo̍u̍ māā wānā o̍ wānā 
mi̍i̍ŋgu̍ o̍ ndu̍ lo̍. 

Sa̍a̍mi̍ɛ̍ɛ̄ Tāso̍o̍ 9 

Māsā Bɛn̍dōo̍ Sɔɔ̍ ̄chii̍k̍a᷅ŋ nda̍ Sa̍a̍miɛ̍ɛ̍ ̄
1Po̍ pi᷅lɛ̍ wa̍ dīōla̍ŋ āā Ki̍sī, fūlāa̍ o̍ yu̍ŋgu̍ Bɛ̍ŋnja̍mīŋ chōo̍. Wānā su̍lāā bɛ̄ndōo̍ 
pīla̍ pōo̍ ho̍ō ō wa̍ ni̍. Fi̍nyā ndɔ̍ dīōla̍ŋ āā A̍bīɛ̄ɛ̄, po̍ Sɛ̍lɔ̄ɔ̄ wo̍. Sɛ̍lɔ̄ɔ̄ ko̍ŋ yɛ̍, fi̍nyā 
ndɔ̍ wa̍ Bɛ̄kɔ̍lu̍a̍tī ni̍. Bɛ̄kɔ̍lu̍a̍tī ko̍ŋ, fi̍nyā ndɔ̍ wa̍ A̍fīāā ni̍. Mɛ̄ɛ̍ A̍fīāā ko̍ŋ yɛ̄, o̍ 
yu̍ŋgu̍ Bɛ̍ŋnja̍mīŋ chōo̍ ndu̍ o̍o̍ fu̍la̍ ni̍. 

2Ki̍sī ko̍ŋ ndu̍ o̍o̍ nɔ̍ pōo̍ dīōla̍ŋ āā, Māsā Bɛ̍ndōo̍ Sɔ̍ɔ̄. Ndu̍yɛ̍ nāŋɔ̄ɔ̍ pīla̍ po̍ ndɔ̄ɔ̍ 
ho̍ō ndu̍ o̍o̍ na̍nu᷄ŋ ni̍. I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍ wānā pɔ̍nɔ̍ o̍ wānā pɔ̍nɔ̍ ve̍ lo̍ŋ mī ndu̍ 
o̍o̍ su̍la᷅ŋ na̍ŋɔ̄ɔ̍ a̍ Sɔ̍ɔ̄ le̍. Ndu̍yɛ̍ ō wa̍ ō vīlɛ̄ī kpo̍lōŋ bɛ̄ndū. Ndu̍ o̍o̍ hi̍o̍ū wāŋnda̍ 
kpo̍u̍ bānde̍i̍. 

3Pāa̍le̍ pi᷅lɛ̍, mi̍ Ki̍sī, fi̍nyāa̍ Sɔ̍ɔ̄ sōfɛ̍li̍a̍a̍ ndūa̍a̍ ā lāāsi̍a̍ŋ. O̍ ko̍ŋ, mi̍ Ki̍sī dīmu̍l Sɔ̍ɔ̄ 
po̍ ndɔ̄ āā, “Chu̍a̍ bu̍ɛ̍īyo̍ ō pīlɛ̍, mī lā kɔ̍ nu̍u̍wā sōfɛ̍li̍a̍a̍ la̍a̍si̍a̍ŋ ha̍ā wa̍.” 

4O̍ ko̍ŋ, mi̍ Sɔ̍ɔ̄ chu̍ā bu̍ɛ̍īyo̍ ō pīlɛ̍ ma̍ kūā sōfɛ̍li̍a̍a̍ ha̍ā nūūwā. Ma̍ mālnu᷄ŋ ma̍ kūā 
o̍ lɛ̄ŋndē īpēmbūle̍ŋ E̍fi̍lūēm. Ma̍ cha᷄ŋ vɛ̍lɛ̄ lo̍ŋ ma̍ kūā o̍ lɛ̄ŋndē Sīāli̍i̍sīāāle̍ŋ ni᷄ŋ 
kɛ̍ ā sēēlu̍ŋ nda̍ vɛ̄lɛ̄ lo̍ŋ te̍. Ma̍ māl vɛ̄lɛ̄ ma̍ kūā o̍ būŋgɛ̄ī Si̍a̍a̍līmnde̍ ni᷄ŋ, lo̍ŋ bɛ̍ɛ̍ 
ā sēēlu̍ŋ nda̍ le̍. Ma̍ cha᷄ŋ lo̍ŋ ma̍ kūā o̍ būŋgɛ̄ī Bɛ̍ŋnja̍mīŋnde̍ ni᷄ŋ kɛ̍ ā chi᷄ vɛ̍lɛ̄ nda̍ 
lo̍ŋ te̍. 

5Mɛ̄ɛ̍ nda̍ fūūlu̍u̍ o̍ būŋgɛ̄ī Su̍fīve̍ ni᷄ŋ, mi̍ Sɔ̍ɔ̄ di̍mūl bu̍ɛ̍ī ndɔ̄ɔ̍ āā, “Ŋ̄ mīīŋgu̍, yɔ̄ŋi̍ 
kɛ̄kɛ̍ pūɛ̄ɛ̄nu̍ŋ vɛ̍lɛ̄ a̍ sōfɛ̍li̍a̍a̍ la̍a̍si̍a̍ŋ nda̍, mbō sāa̍ būūla᷄ŋndo̍ le̍ na̍a̍.” 

6Kɛ̍ mi̍ bu̍ɛ̍ī ndɔ̄ɔ̍ dīmūl ndu̍ āā, “Chu̍m ndɔ̍ I̍ di̍mūl nu̍m īsɔ̄ɔ̍. Wāna̍ Mɛ̄lɛ̄ka̍ pīlɛ̍ 
chō o̍ chi̍o̍o̍ ho̍ō ni᷄ŋ bɛ̄ɛ̄le̍ŋ pīla̍ wāŋnda̍ kē ndu̍ ni̍. Fo̍ndōle̍, nyɛ̄ o̍ nyɛ̄ o̍ di̍mi̍ pɛ̍, 
yɔ̄nɔ᷄ŋndo̍ o̍ yɔ̍nūŋ a̍ tōnya̍ ni̍. Le̍la̍ŋ ŋ̄ kɔ̍ wɔ̍ nāa̍ ndu̍ chu̍a̍ kɛ̄lɛ̄ŋgāā dɔ̍ɔ̍ mbō kɔ̍ 
chɔ᷅m na̍a̍ a̍ sōfɛ̍li̍a̍a̍ ha̍ā o̍kɔ̄ɔ̄.” 



614 

 

 
Kisi Bible Quick 

© 2013 Bible Society in Liberia. 
 

 
 

 

7O̍ ko̍ŋ, mi̍ Sɔ̍ɔ̄ di̍mūl ndu̍ āā, “Kɛ̍ tē ŋ̄ kūɛ̄ pɛ̍ yɛ̄ɛ̍nɛ̍ na̍a̍ ŋ̄ chō yɛ̄ ndu̍ lākɔ̄ kē? Nyɛ̄ 
dīa̍a̍ wa̍ na̍a̍ o̍ bā wo̍ kpo̍u̍ ō chūūnu᷄ŋ. Ndu̍yɛ̍ ŋ̄ nɔ̍ yɛ̍ vɛ̄lɛ̄ nyɛ̄ chēle̍ŋ na̍a̍ ŋ̄ yōō 
ndu̍ le̍. Ō yɛ̄ɛ̍nɛ̍ na̍a̍ ŋ̄ yēēma̍ yɛ̄ ndu̍ lākɔ̄ kē?” 

8Mi̍ bu̍ɛ̍ī ndɔ̄ɔ̍ dīmūl ndu̍ āā, “I̍ nɔ̍ nyɛ̄ sɔ̄lāā pɔ̄mbɔ̄ na̍nu᷄ŋ. Tē ŋ̄ kūɛ̄ pɛ̍, ŋ̄ kɔ̍ ke᷅ 
ndu̍ ko̍ŋ, ō chɔ᷄m na̍a̍ a̍ sōfɛ̍li̍a̍a̍ ha̍ā o̍kɔ̄ɔ̄.” 

9(Ndu̍yɛ̍ a̍ te̍le̍ŋ ko̍ŋ nu̍a̍ā nda̍ a̍a̍ ve̍e̍lū wa᷅na̍ su̍a̍ā le̍ Mɛ̄lɛ̄ka̍ wo̍ ni̍ āā wāna̍ cha᷅ 
sɔ̍ɔ̍ŋ wa̍ā lāchīo̍ŋ ndo̍. Tē wāŋnda̍ nda̍ a̍a̍ ye̍e̍ma̍ le̍ Mɛ̄lɛ̄ka̍ īsɔ̄ɔ̍ o̍ īsɔ̄ɔ̍ nyu̍nā pɛ̍, 
nu̍a̍ā nda̍ a̍a̍ di̍mī ni̍ āā, “Ŋ̄ kɔ̄ŋnu᷅ŋ o̍ wāna̍ cha᷅ sɔ̍ɔ̍ŋ wa̍ā lāchīo̍ŋ ndo̍ lo̍.”) 

10O̍ ko̍ŋ, mi̍ Sɔ̍ɔ̄ di̍mūl bu̍ɛ̍ī ndɔ̄ɔ̍ āā, “Kɔ̄l kālu̍ kɛ̍ndɔ̄ɔ̍ pi̍la̍ cho̍ ko̍ŋ ni̍, ŋ̄ kɔ̍.” O̍ ko̍ŋ 
kɔ̍ɔ̍lī, ma̍ bīī kɔ̄la̍ŋ chi̍e̍e̍, nāa̍ wāna̍ Mɛ̄lɛ̄ka̍a̍ ho̍ō chūā. 

11Mɛ̄ɛ̍ nda̍ wa̍ pēmbēi̍ hēlɔ̄ɔ̍ le̍ kɔ̄la̍ŋ chi̍e̍e̍, ma̍ bɔ̄ŋa᷅ŋ a̍ chūāā lāāndūa̍a̍ ā wa̍ 
hūnɔ̄ɔ̍ mɛ̄ŋnda̍ŋ kɔ̄ndɔ̄ɔ̍. Ma̍ nyūnā chūāā lāāndūa̍a̍ ha̍ā āā, “Wāna̍ cha᷅ sɔ̍ɔ̍ŋ wa̍ā 
lāchīo̍ŋ ndo̍ chō chi̍e̍e̍?” 

12Mi̍ chūāā lāāndūa̍a̍ ha̍ā dīmūl nda̍ āā, “E̍ī, ō chō chi̍e̍e̍. Ō chō nya̍ lāchī lo̍ŋ 
kpɛ̍ɛ̍lūŋ. Ndu̍ bɛ̍ɛ̍ hāū ko̍ni̍ o̍ mi̍i̍ŋgu̍ na̍nu᷄ŋ ni̍. Wāŋnda̍ chō hāū sa̍lāa̍ sōlīo̍o̍ 
pēmbēi̍ chōo̍, o̍ fo̍ndāŋ nda̍ sōōlūū Mɛ̍lɛ̄ka̍ wo̍. Le̍la̍ŋ lā chūa̍ kɔ᷅la̍ŋ chɔ̍chɔ̍ yɔ̄ŋi̍ o̍ 
fa̍ŋa̍ŋ nya̍ lāchī. 

13Lā he᷄l ndɔ̍ɔ̍ chi̍e̍e̍ pɛ̍ lā chō ndu̍ kōmāl. Ō nɔ̄ le̍ kɔ̄la̍ŋ pēmbēi̍ chōo̍ nāa̍ nda̍ 
sōōlūū Mɛ̄lɛ̄ka̍ wa̍, le̍ nyɛ̄ dīāā sa̍lāa̍ dīo̍o̍. Ndu̍yɛ̍ mɛ̄ɛ̍ mbō kūɛ̄ ma̍lāŋ wāŋnda̍ 
kāndū di̍o̍la̍ŋ. Fo̍ndōle̍ ō nɔ̄ fɛ̍lɛ̍ŋ mbō kɔ̍ pi̍ɛ̍ī Mɛ̄lɛ̄ka̍ o̍ sa̍lā nda̍ chō sōlīo̍o̍ wo̍ 
chōo̍. Tē ō chīi̍ pɛ̍ kpo̍u̍, mīālāā nda̍ vēēlu̍ wa̍ ā kāndu̍ ni̍ko̍ di̍o̍la̍ŋ. Kɛ̍ tē lā chūa̍ 
la̍ŋ pɛ̍, lā chō wɔ̄ ndu̍ kōmāl chi̍e̍e̍.” 

14O̍ ko̍ŋ, ma̍ hēl chi̍e̍e̍. Dīmīo̍o̍ nu̍a̍ā ma̍ wā hēlɔ̄ɔ̍ chīe̍e̍ ma̍ chā Sa̍a̍mi̍ɛ̍ɛ̄ nda̍ hūnɔ̄ɔ̍ 
o̍ ībūŋ, ō wa̍ kɔ̄la̍ŋ pēmbēi̍ chōo̍ nāa̍ nda̍ sōōlūū Mɛ̍lɛ̄ka̍ wa̍. 

15Kɛ̍ lɔ̍ɔ̍pa̍ mi̍ Sɔ̍ɔ̄ fu̍u̍lūū lo̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ 

16āā, “Sīɔ̄dīi̍ te̍le̍ŋ wa̍ā nu̍a̍ā I̍ cho̍ po̍ pi᷅lɛ̍ vīōmɔ̄ɔ̄ nāa̍ nūm chu̍a̍, fūlāa̍ o̍ būŋgɛ̄ī 
Bɛ̍ŋnja̍mīŋnde̍ ni᷄ŋ. Tē ō hīŋ pɛ̍ a̍ su̍u̍ ndu̍ chūɛ̄īya̍ŋ le̍ chɔ̄mndo̍ māā ō chō ō hɛ̄līa̍ŋ 
le̍ wāa̍ māsāa̍ wānāā nīa̍a̍ chōo̍ I̍sɔ̄lūɛ̄ī. Ndu̍ cho̍ wānāā nīa̍a̍ pīŋī ni̍, mbō sōli̍ nda̍ 
Fīli̍i̍tīāŋnda̍ o̍ ba̍. I̍ che᷅ sāŋgā wānāā nīa̍a̍ ā chō wo̍. Ndu̍yɛ̍ I̍ tu̍e̍ī cha᷄ŋ nda̍ chō nāa̍ 
ya̍ chu̍a̍ le̍ mālāa̍ wo̍.” 

17Mɛ̄ɛ̍ Sa̍a̍mi̍ɛ̍ɛ̄ che᷅ ndɔ̍ɔ̍ Sɔ̍ɔ̄ hūnɔ̄ɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ āā, “Po̍ ya̍ 
I̍ di̍mu̍l nu̍m chi̍ɛ̍i̍ yo̍ ndu̍ cho̍ ho̍ō ni̍. Ndu̍ cho̍ wā māsāa̍ wānāā nīa̍a̍ chōo̍ ni̍.” 

18O̍ ko̍ŋ kɔ̍ɔ̍lī, mi̍ Sɔ̍ɔ̄ sɔ̍ɔ̍ŋgūū Sa̍a̍mi̍ɛ̍ɛ̄ īkɛ̄i̍, nāa̍ Sa̍a̍mi̍ɛ̍ɛ̄ wa̍ o̍ dīō kpāki̍ chi̍o̍o̍ 
sōndōo̍ wa̍. Mbo̍ nyūnā Sa̍a̍mi̍ɛ̍ɛ̄ āā, “Chɔ̍m na̍a̍ chīɛ̄ī wāna̍ cha᷅ sɔ̍ɔ̍ŋ wa̍ā lāchīo̍ŋ 
ndo̍.” 

19Mi̍ Sa̍a̍mi̍ɛ̍ɛ̄ di̍mūl ndu̍ āā, “Ya̍ cho̍ wānā ko̍ŋ ni̍. Lā kɔ̍ pɔ̍ɔ̍ ya̍ lāchī pēmbēi̍ chōo̍ 
o̍ fo̍ndāŋ na̍a̍ ŋ̄ sōōlūū Mɛ̍lɛ̄ka̍ wo̍. Lā nɔ̄ mī lā dē hāū nyɛ̍ dīa̍a̍ a̍ ya̍ la̍tu̍lu̍. Sīɔ̄dīi̍ 
īdīi̍, I̍ pe̍na̍ nya̍ chɔ̄m nyɛ̄ nya̍ yēēma̍ le̍ sīnāa̍ a̍ ndu̍ o̍kɔ̄ɔ̄ wo̍, I̍ ma̍l nya̍ lā kūɛ̄. 

20Sōfɛ̍li̍a̍a̍ nyāa̍ la̍a̍si̍a̍ŋ pālɛ̍i̍ ya̍a̍ I̍ hi̍o̍ū wɔ̄ ni̍ wa̍, lā bu̍u̍la᷄ŋ te̍, ā kōma̍ sa̍a̍lu᷄ŋ nda̍. 
Kɛ̍ I̍ nɔ̍ īsɔ̄ɔ̍ le̍ nūm. Sūllo̍ I̍sɔ̄lūɛ̄ī kpo̍u̍, nūm a̍ yu̍ŋgu̍ fi̍nyā nūmndo̍ nya̍ cho̍ wā 
ndu̍ bōlle̍ŋ ni̍.” 

21Kɛ̍ mi̍ Sɔ̍ɔ̄ di̍mūl ndu̍ āā, “Fāllo̍, ya̍ ŋ̄ chā ho̍ō wo̍ yu̍ŋgu̍ ya̍ I̍ fu̍la̍ chōo̍ wo̍ ō cho̍ 
yu̍ŋgu̍ bɔ̍ɔ̍ le̍ o̍ cho̍ le̍. Yu̍ŋgu̍ Bɛ̍ŋnja̍mīŋ, o̍ cho̍ yu̍ŋgu̍ mɛ̍ɛ̍lāa̍ kpɔ̍ŋ o̍ yu̍ŋgu̍la̍ 
I̍sɔ̄lūɛ̍i̍la̍ŋ tɛ̄ɛ̄ŋ ndo̍ lēni᷄ŋ ya̍ I̍ fu̍la̍ ni̍. Ndu̍yɛ̍ vɛ̍lɛ̄, yu̍ŋgu̍ ya̍ I̍ fu̍la̍ chōo̍ wo̍, ō cho̍ 
yu̍ŋgu̍ pɛ̍lnu᷄ŋ la̍di̍o̍ le̍ o̍ cho̍ le̍, ndu̍ cho̍ yu̍ŋgu̍ mɛ̄ɛ̍lāa̍ kpɔ̍ŋ o̍ yu̍ŋgu̍ Bɛ̍ŋnja̍mīŋ 
ni᷄ŋ ni̍. Ya̍ ŋ̄ dīmūl su̍ɛ̍i̍ wa̍ā le̍nde̍ ni̍?” 

22O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ ku̍ā a̍ Sɔ̍ɔ̄ nda̍ bu̍ɛ̍ī ndɔ̄ɔ̍ o̍ chīɛ̄ī nda̍ bīī bɔ᷅ŋa᷅ŋndo̍ wo̍ 
ni᷄ŋ, nāa̍ mīālāā ŋ̄wāŋ be̍le̍-ya̍a̍ nda̍ vēēlu̍ wa̍ ā wa̍ īchāli̍ wa̍, mbo̍ kɔ̍ kɛ̍sī nda̍ 
mīālāā kāŋ lāchī, ma̍ chāl o̍ fo̍ndāŋ lēbɛ̄ɛ̄ bɛ̄ndōo̍. 

23Mi̍ Sa̍a̍mi̍ɛ̍ɛ̄ lo᷅ o̍ ko̍ŋ, mbo̍ dīmūl wānā ya̍u̍wāa̍ āā, “Hu̍ŋ ni̍ko̍ a̍ vīsīŋ ya̍ I̍ ke̍ nu̍m 
su̍ŋ mi̍ di̍mūl nu̍m a̍a̍ kɛ̍si̍ mu̍ŋ te̍ŋge̍le̍ŋ ndo̍ŋ.” 

24O̍ ko̍ŋ, mi̍ wāna̍ wa̍ yāūwo̍ wo̍ ō hūŋ a̍ vīsīī lɔ̄lū tūmnde̍ mbo̍ kɛ̄sī Sɔ̍ɔ̄ lāchī. O̍ 
ko̍ŋ kɔ̍ɔ̍lī mi̍ Sa̍a̍mi̍ɛ̍ɛ̄ di̍mūl Sɔ̍ɔ̄ āā, “Ā chē vīsīī na̍a̍ ŋ̄ kɛ̄su̍l nu̍m nde̍. Nūm na̍a̍ ŋ̄ 
kɛ̄su̍l vīsīe̍i̍ he̍ī ni̍, le̍ mā hu̍ŋ di̍ō ndi̍ a̍ te̍le̍ŋndo̍ ho̍ō nya̍ mīālāā na̍a̍ ŋ̄ vēēlu̍ wa̍ 
lātūlu̍.” O̍ ko̍ŋ, mi̍ Sɔ̍ɔ̄ di̍ā nyɛ̄ dīa̍a̍ pāa̍le̍le̍ŋ, nda̍ Sa̍a̍mi̍ɛ̍ɛ̄ la̍tu̍lu̍. 

25Mɛ̄ɛ̍ nda̍ chīi̍ di̍o̍la̍ŋ, ma̍ māl nāa̍ nda̍ wa̍ o̍ fo̍ndāŋ nda̍ sōōlūū Mɛ̄lɛ̄ka̍ wo̍ wa̍ 
ma̍ tūāl chi̍e̍e̍. O̍ ko̍ŋ, ma̍ tōōsīāl Sɔ̍ɔ̄ nāa̍ hi̍nīa̍a̍ o̍ chīɛ̄ī chōo̍ cho̍o̍ wo̍ mbo̍ kɔ̍ lɔ᷅l 
lo̍ŋ. 

Sa̍a̍miɛ̍ɛ̍ ̄ta̍la̍ Sɔɔ̍ ̄chūɛī̄ya̍ŋ o̍ lēbōl le̍ mbō wa̍ māsāa̍ 
26Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Sa̍a̍mi̍ɛ̍ɛ̄ ti̍ndī Sɔ̍ɔ̄ mbo̍ dīmūl ndu̍ āā “Lā chɔ᷄ŋ 
mī cho̍ŋgu̍ŋ nya̍ mī lā mīīŋgu̍.” O̍ ko̍ŋ, mi̍ Sɔ̍ɔ̄ cha̍ŋ ma̍ fūlā o̍ bɛ̍ɛ̄ nda̍ bu̍ɛ̍ī ndɔ̄ɔ̍. 

27O̍ ko̍ŋ kɔ̍ɔ̍lī, ma̍ māl le̍ mīīŋgōo̍. Mɛ̄ɛ̍ nda̍ chīi̍ chi̍o̍o̍ ma̍ hīāū ti᷄ŋ o̍ nɛ̄i̍, mi̍ Sa̍a̍mi̍ɛ̍ɛ̄ 
di̍mūl Sɔ̍ɔ̄ āā, “Di̍mu̍l bu̍ɛ̍ī nūmndo̍ mbō hīōū pɔ̍ɔ̍ lāchī mī nūm pi̍la̍ lo̍ wɔ̄ na̍nu᷄ŋ. 
Mɛ̄lɛ̄ka̍ dɔ̄ū ya̍ īsɔ̄ɔ̍ o̍ sōndō le̍ mī di̍mu̍l nūm.” 

Sa̍a̍mi̍ɛ̍ɛ̄ Tāso̍o̍ 10 

1O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ chu̍ā nyɛ̄ chūɛ̄īmā ɔ̄li̍fīi̍ wo̍, mbo̍ tālā Sɔ̍ɔ̄ chūɛ̄īya̍ŋ o̍ 
lēbōl mbo̍ kɔ̄ma᷄ŋ ndu̍. Mbo̍ dīmūl ndu̍ āā, “Nūm Mɛ̄lɛ̄ka̍ Ya̍a̍wɛ̄ɛ̄ o̍ su̍u̍ chūɛ̄īya̍ŋ 
ni̍ le̍ mā wa̍ māsāa̍ wānāā ndūa̍a̍ chōo̍ I̍sɔ̄lūɛ̄ī. Nu̍m wa᷅ ni̍ŋ ma̍sāa̍ wānāa̍ Mɛ̄lɛ̄ka̍ 
Ya̍a̍wɛ̄ɛ̄ wa̍ chōo̍ ni̍ mā pi̍ŋi̍ yōōmūlā ndāla̍ŋ ya̍a̍mɔ̍ɔ̍wa̍a̍ ndāa̍ ba̍lu̍ nda̍ wa̍ o̍ bā. 
Ndu̍yɛ̍ nyɛ̍ cho̍ nu̍m chɔ̄m tāāmāsi̍o̍o̍ māā nūm kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̄ o̍ su̍u̍ 
chūɛ̄īya̍ŋ le̍ mā wa̍ māsāa̍ wānāā ndūa̍a̍ chōo̍ wo̍ cho̍ ho̍ō ni̍. 

2Mālɔ̄ɔ̄ nya̍ chō hāū na̍nu᷄ŋ ndo̍, lā chō kēī bɔ̄ŋa᷅ŋ nya̍ pūa̍a̍ ā ŋi̍ɔ̍ɔ̍ŋ o̍ sɛ̄i̍ Lu̍e̍chɛ̄l 
wo̍ Sɛ̍li̍sā chi̍e̍e̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ. Tē lā bɔ̄ŋa᷅ŋ pɛ̍ ā chō nya̍ dīmūl āā, 
‘Sōfɛ̍li̍a̍a̍ nya̍ hīŋ nūūvīa̍a̍ wa̍, ā kōma̍ sa̍a̍lu᷄ŋ nda̍. Fi̍nyā nūm pu̍ɛ̍ɛ̍nu̍ŋ vɛ̍lɛ̄ a̍ 
sōfɛ̍li̍a̍a̍ ka̍lāa̍ o̍kɔ̄ɔ̄ mbo̍ sāā būūla᷄ŋndo̍ le̍ nya̍. Ō chō dīmīo̍o̍ āā, “Vɛ̄ɛ̄ kpe̍e̍kpe̍i̍ 
ya̍ I̍ cho̍ yɛ̍ lōōkū po̍ nūu̍ sāālɔ᷄ŋ?” ’ 

3“O̍ ko̍ŋ kɔ̍ɔ̍lī, tē lā ma᷄l vɛ̄lɛ̄ lo̍ŋ pɛ̍ mī lā fūūlu̍u̍ o̍ yɔ̄m bɛ̄ndōo̍ Ta̍bɔ̄ɔ̄, pūa̍a̍ chō 
nya̍ kōmāl lo̍ŋ nda̍ ya̍a̍, ā chō wā kɔ̄la̍ŋ sa̍lāa̍ sōlīo̍o̍ o̍ Mɛ̄lɛ̄ka̍ lo̍ Bɛ̍tɛ̄ɛ̄l chi̍e̍e̍. Ō 
pīlɔ̍ɔ̍ chō wā kɔ̄la̍ŋ a̍ chūīŋāā fɔ̍ŋndu̍a̍a̍ nda̍ ya̍a̍. Bēe̍dīi̍yo̍ chō wā ō pīlɔ̍ɔ̍ o̍ bā 
kpūŋgba᷄ŋ ŋgāa̍. Bɔ̄lɔ̍ māmūɛ̄īyo̍ chō wā ō pīlɔ̍ɔ̍ o̍ bā. 

4Tē lā bɔ̄ŋa᷅ŋ pɛ̍ ā chō nya̍ yīlɔ̄ɔ̄ mā ke̍ nya̍ bēe̍dīi̍yo̍ kpūŋgba᷄ŋ ŋ̄ mūu̍ŋ. Kɛ̍ tē ā ke̍ 
nya̍ pɛ̍ lā kɛ̍ɛ̄ le̍, lā bīi̍. 

5“Tē lā ma᷄l lo̍ŋ pɛ̍, lā chō lākɔ̄ o̍ pēmbīi̍ Mɛ̄lɛ̄kɛ̍i̍ Ki̍bīāā, nāa̍ dɔ̍ɔ̍ŋgɔ̍ pūa̍a̍ chɔ̄ūwāā 
māFīli̍i̍tīāŋnda̍ ō chō wa̍. Tē lā fūūlu̍u̍ chi̍e̍e̍ le̍kɔ̍ɔ̍ pɛ̍, le̍ hēlɔ̄ɔ̍ chi̍e̍e̍, lā chō kēī 
bɔ̄ŋa᷅ŋ a̍ wānāa̍ su̍a̍ā le̍ Mɛ̄lɛ̄ka̍ wa̍ ku̍ndāa̍, ā chō wā chɔ̄nɔ᷄ŋndo̍ o̍ fo̍ndāŋ nda̍ 
sōōlūū Mɛ̍lɛ̄ka̍ wo̍. Wāŋnda̍ chō wa̍ nda̍ kɔ̄la̍ŋ lāchī a̍ nyɛ̄m chāa̍ŋ, ha̍ā chō wā 
tōwāla̍ŋ lɔ̄ɔ̍, mī ha̍ā lūāā sa̍ŋgba̍la̍ŋ, mī ha̍ā hɔ̄ŋ sɛ᷅ŋnda̍ŋ, mī ha̍ā lūāā dūndūla̍ 
pɔ̍mbɔ̄ la̍ŋ, o̍ ko̍ŋ kɔ̍ɔ̍lī, mī nda̍ pīla̍ hūŋ kɔ̍ɔ̍lī a̍ wāŋnda̍ yōōŋgū Mɛ̄lɛ̄ka̍a̍ dīmūllo̍. 

6Bɔ̄ŋa᷅ŋ nya̍ chō nya̍ nda̍ā wo̍, nūm bɛ̍ɛ̍ o̍ lē pīlɛ̍ ni᷄ŋ kpe̍, nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ 
ō chō nu̍m tōlɔ̄ɔ̄ kɔ̄ɔ̄lī a̍ kpāāyā bɛ̍ndōo̍ mā ka̍ndu̍ wāŋnda̍ yōōŋgu̍ Mɛ̄lɛ̄ka̍a̍ 
dīmūllo̍ nya̍ nda̍ā lātūlu̍. Ndu̍yɛ̍ o̍ lē pīlɛ̍ ni᷄ŋ kpe̍ ā chō māŋgāla᷄ŋ mā wa̍ yɛ̍. 

7Tāāmāsi̍la̍ ya̍ I̍ cho̍ nu̍m nda᷅ŋ chɔ̄mndo̍ la̍ŋ ki̍nɛ̍i̍, tē ā chē pɛ̍ mī lā yɔ̄nu̍ŋ le̍nde̍, 
nyɛ̄ o̍ nyɛ̍ Mɛ̄lɛ̄ka̍ dīmu̍l nu̍m pɛ̍ le̍ tōsāa̍ to̍sa̍, Mɛ̄lɛ̄ka̍ chō wā nu̍m kɔ̄ɔ̄lī. 

8O̍ ko̍ŋ kɔ̍ɔ̍lī, mā kūɛ̄ pɔ̍ɔ̍ ya̍ lāchī Ki̍lkāl chi̍e̍e̍ mā kɔ̍ chu᷅m ya̍ lo̍ŋ. I̍ cho̍ lākɔ̄ Ki̍lkāl 
mī kɔ̍ so̍lī sa̍lālā lūāmāāla̍ŋ a̍ sa̍lālā kɔ̄l nyūlūla̍ŋ o̍ Mɛ̄lɛ̄ka̍ lo̍. To̍fa̍ ya̍ le̍ pālɛ̍i̍ ī 
ŋɔ᷄mmɛ̍ū. Tē I̍ hi᷅ŋ pɛ̍ I̍ cho̍ nu̍m chɔ̄m nyɛ̄ ŋ̄ nɔ̄ le̍ tōsāa̍ wo̍.” 

9O̍ ko̍ŋ kɔ̍ɔ̍lī, mi̍ Sɔ̍ɔ̄ mu̍li᷄ŋ le̍ kɔ̄la̍ŋ. Dīmīo̍o̍ nu̍a̍ā ō mūli̍ŋ mbo̍ bīī nɛ̄īyo̍, mi̍ Mɛ̄lɛ̄ka̍ 
māŋgālā ndu̍ bɛ̍ɛ̍ kɔ᷅llo̍ ni᷄ŋ. Ndu̍yɛ̍ tāāmāsi̍ o̍ tāāmāsi̍ Sa̍a̍mi̍ɛ̍ɛ̄ o̍ chɔ̍m ndu̍ māā ō 
chō yɔ̄nɔ᷄ŋ, ō pīlɛ̍ bɛ̍ɛ̍ lo̍ le̍ yɔ̄nɔ᷄ŋndo̍ pāa̍le̍ le̍ŋ te̍. 

10Mɛ̄ɛ̍ nda̍ fūūlu̍u̍ Ki̍bīāā mi̍ wānāa̍ sūa̍a̍ le̍ Mɛ̄lɛ̄ka̍ wa̍ ā kōmāl nda̍ ku̍ndāa̍. O̍ ko̍ŋ, 
mi̍ nyi̍na̍ Mɛ̄lɛ̄ka̍a̍ tūāl bɛ̍ɛ̍ Sɔ̍ɔ̄ kɔ̄ɔ̄lī o̍ lē pīlɛ̍ ni᷄ŋ kpe̍ a̍ kpāāyā bɛ̍ndōo̍, ndu̍ bɛ̍ɛ̍ 
mbo̍ kāndū wāŋnda̍ yōōŋgu̍ Mɛ̄lɛ̄ka̍a̍ dīmūllo̍ nda̍ nda̍ā la̍tu̍lu̍. 

11Mɛ̄ɛ̍ wānāa̍ si̍nā Sɔ̍ɔ̄ pāāndū wa̍ ā chē ndu̍ wāŋnda̍ yōōŋgu̍ Mɛ̄lɛ̄ka̍a̍ dīmūllo̍ 
nda̍ wānāa̍ su̍a̍ā le̍ Mɛ̄lɛ̄ka̍ wa̍ lātūlu̍, ma̍ kāndū nyūūni̍āŋndo̍ āā, “Ō yɛ̄ɛ̍nɛ̍ yɔ̍nu̍ŋ 
yɛ̍ a̍ po̍ Ki̍sī wo̍? Bāā Sɔ̍ɔ̄ bɛ̍ɛ̍ ō sīmnu᷄ŋ wāna̍ su̍a̍ā le̍ Mɛ̄lɛ̄ka̍ wo̍?” 

12Po̍ pi᷅lɛ̍ wa̍ Ki̍bīāā lo̍ŋ, mbo̍ nyūnā nda̍ āā, “A̍ cho̍ ha̍ā wāŋnda̍ yōōŋgu̍ Mɛ̄lɛ̄ka̍a̍ 
dīmūllo̍ wa̍, bāā fi̍nyāā ndāa̍ wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍?” O̍ ko̍ŋ, mi̍ 
wāŋnda̍ chūā ni̍ko̍ nyɔ̍ɔ̍ ho̍ō māā tāle̍, āā, Bāā Sɔ̍ɔ̄ bɛ̍ɛ̍ wāna̍ su̍a̍ā le̍ Mɛ̄lɛ̄ka̍ wo̍ o̍ 
si̍mnu᷄ŋ nde̍e̍. 

13Mɛ̄ɛ̍ o̍ chi̍i̍ wāŋnda̍ yōōŋgu̍ Mɛ̄lɛ̄ka̍a̍ dīmūl kpo̍u̍, mbo̍ kūā nāa̍ nda̍ sōōlūū 
Mɛ̍lɛ̄ka̍ wa̍ le̍ mbō kɔ̍ so̍o̍lūū Mɛ̄lɛ̄ka̍. 

14Bōm ndɔ̄ pi᷅lɛ̍ wa̍ lo̍ŋ, mɛ̄ɛ̍ o̍ che᷅ ndu̍ nda̍ bu̍ɛ̍ī ndɔ̄ɔ̍, mbo̍ nyūnā nda̍ āā, “Kūɛ̍ɛ̍nɛ̍ 
nya̍ wa̍ yɛ̍?” Mi̍ Sɔ̍ɔ̄ di̍mūl ndu̍ āā, “Sōfɛ̍li̍a̍a̍ nāa̍ la̍a̍si̍a̍ŋ nda̍ na̍a̍ ŋ̄ wa̍ nūūvīa̍a̍ ni̍. 
Kɛ̍ ŋ̄ nūūwa̍ nda̍ fe̍e̍ ŋ̄ sēēlu̍ŋ nda̍ le̍, mi̍ ŋ̄ kūā nāa̍ Sa̍a̍mi̍ɛ̍ɛ̄ chu̍a̍ le̍ mbō tōfa̍l na̍a̍ 
a̍ ndi̍ o̍kɔ̄ɔ̄.” 

15Mi̍ bōm ndɔ̄ nyu̍nā ndu̍ āā, “Mɛ̄ɛ̍ nya̍ kūɛ̄ nāa̍ Sa̍a̍mi̍ɛ̍ɛ̄ chu̍a̍ mi̍ vɛ̄ɛ̄ o̍ di̍mūl lɛ̄ 
nya̍?” 

16Mi̍ Sɔ̍ɔ̄ di̍mūl ndu̍ āā, “Mɛ̄ɛ̍ na̍a̍ ŋ̄ kūɛ̄ na̍a̍ ndu̍ chu̍a̍, mbo̍ dīmūl na̍a̍ māā ā kōma̍ 
sa̍a̍lu᷄ŋ sōfɛ̍li̍a̍a̍ ka̍lāa̍.” Kɛ̍ Sɔ̍ɔ̄ di̍mu̍l bo̍m ndɔ̍ a̍ nyɛ̄ Sa̍a̍mi̍ɛ̍ɛ̄ di̍mu̍l ndu̍ māā ā chō 
hūnɔ̄ɔ̄ sīmnu᷄ŋ ma̍sā bɛ̍ndū wo̍ o̍kɔ̄ɔ̄ le̍. 

Sɔɔ̍ ̄sim̍u᷄ŋ ma̍sā bɛn̍dōo̍ Is̍ɔl̄ūɛī̄ 
17O̍ ko̍ŋ kɔ̍ɔ̍lī, mi̍ sa̍a̍mi̍ɛ̍ɛ̄ ve̍e̍lū I̍sɔ̄lūɛ̍i̍ya̍ kpo̍u̍ le̍ mā bɔ̄ɔ̄ŋi̍āŋ Mɛ̄lɛ̄ka̍ Ya̍a̍wɛ̄ɛ̄ o̍ 
hɔ̄l Mi̍si̍pā chi̍e̍e̍. 

18Mɛ̄ɛ̍ nda̍ chūūŋgi̍āŋ kpo̍u̍, mbo̍ dīmūl nda̍ āā, “Lā ya᷄ŋ ni᷅la̍ŋ mī di̍mu̍l nya̍ nyɛ̄ 
Mɛ̄lɛ̄ka̍ Ya̍a̍wɛ̄ɛ̄, ō I̍sɔ̄lūɛ̍i̍ya̍ ā pīɛ̄īyo̍ ō dīmī wo̍. Ō dīmi̍ āā, ‘Wāŋnda̍ I̍sɔ̄lūɛ̄ī, ya̍ so̍li̍ 
nya̍ o̍ chɛ̄le̍ŋ ni᷄ŋ I̍chi̍pī ni̍, mi̍ ba̍ŋā yōōmūlā nyāla̍ŋ wāŋnda̍ I̍chi̍pī o̍ bā. Lɛ̄ŋīi̍ wa̍ 
nya̍ ī bālāā ve̍, ī wa̍ nyā nyɛ̄ pālāa̍ tūsīo̍o̍ chōo̍, mi̍ lo᷅ o̍ ko̍ŋ mi̍ so̍lī nya̍ o̍ nyɛ̄ pālāā 
kōŋ ni᷄ŋ. 

19Ya̍ cho̍ Mɛ̄lɛ̄ka̍ nyāa̍ ni̍, Mɛ̄lɛ̄ka̍ so̍li̍ nya̍ o̍ dɛ̍nɛ̍ pa̍lāā bɛ̄ndōo̍ ni᷄ŋ, mi̍ fa̍ŋā nya̍ 
wōlɔ̄ɔ̄lā kīndīlāā la̍ŋ chōo̍ wo̍. Kɛ̍ mi̍ lā bīī mi̍ lā hu᷄ŋ kɛ̍ɛ̄ ya̍ pāa̍le̍ hāūle᷅ŋ mi̍ lā 
nyūnā ya̍ māā ya̍ I̍ ke̍ nya̍ māsā bɛ̍ndōo̍ mbō wa̍ nya̍ chōo̍, ō wɔ̄u̍ le̍ I̍ chɛ᷅l. Lā hu᷄ŋ 
si᷅m ya̍ Mɛ̍lɛ̄ka̍ Ya̍a̍wɛ̄ɛ̄ lāchī a̍ yu̍ŋgu̍la̍ le̍ bo̍lta̍ŋ yɛ̍ yɛ̍, ndu̍yɛ̍ mī lā si᷄m vɛ̄lɛ̄ a̍ 
yu̍ŋgu̍la̍ pɔ̍mbɔ̄la̍ŋ o̍ yu̍ŋgu̍ o̍ yu̍ŋgu̍ ni̍ŋ, mī hɛ̍li̍ wāŋndo̍ nya̍ tɛ̄ɛ̄ŋ, o̍ wa᷅ ni̍ŋ ma̍sāa̍ 
nya̍ chōo̍ wo̍.’ ” 

20O̍ ko̍ŋ, mi̍ Sa̍a̍mi̍ɛ̍ɛ̄ si̍mī nda̍ Mɛ̄lɛ̄ka̍ lāchī a̍ yu̍ŋgu̍la̍ le̍bo̍lta̍ŋ yɛ̍ yɛ̍, yu̍ŋgu̍ fa̍ŋa̍ŋ 
ko̍ ho̍ō mīīŋgū. Ō ko̍ŋ kɔ̍ɔ̍lī mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍lī yu̍ŋgu̍ Bɛ̍ŋnja̍mīŋ ndo̍. 

21O̍ ko̍ŋ, mi̍ Sa̍a̍mi̍ɛ̍ɛ̄ si̍mī yu̍ŋgu̍la̍ pɔ̍mbɔ̄la̍ŋ o̍ yu̍ŋgu̍ Bɛ̍ŋnja̍mīŋ ni᷄ŋ. Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ hɛ̍lī yu̍ŋgu̍ Ma̍ti̍lī wo̍. O̍ mɛ̄ɛ̄lu̍la̍ŋ kpɔ̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍lī Sɔ̍ɔ̄ po̍ 
Ki̍sī wo̍. Kɛ̍ ā mɛ̄ɛ̄ndi̍a̍ŋ wa᷅ŋnda̍ tɛ̄ɛ̄ŋ le̍ ndu̍ fe̍e̍ ā sēēlu̍ŋ ndu̍ le̍. 

22O̍ ko̍ŋ ma̍ nyūnā Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, ŋ̄ yēēma̍ mī ŋ̄ sīna̍ tē Sɔ̍ɔ̄ cho̍ o̍ 
ku̍ndāa̍ ho̍ō chōo̍.” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl nda̍ āā, “Sɔ̍ɔ̄ cho̍ ō vīāŋna᷄ŋ o̍ 
wōlɔ̄ɔ̄la̍ŋ kɔ̄ɔ̄lī nda̍.” 

23O̍ ko̍ŋ, mi̍ wāŋnda̍ nyāānu᷄ŋ ma̍ kɔ̍ hu᷅ŋ a̍ Sɔ̍ɔ̄ wāŋnda̍ lāchī. Ndu̍yɛ̍ bānde̍i̍ pīla̍ 
Sɔ̍ɔ̄ ndu̍ o̍o̍ ba̍ndu̍ ni̍, mɛ̄ɛ̍ nda̍ sīmi̍ ndu̍ wāŋnda̍ tɛ̄ɛ̄ŋ mbo̍ hīāū wāŋnda̍ kpo̍u̍ 
bo᷅lle̍. Wānā o̍ wānā ve̍ lo̍ŋ mbō bāndu̍ mbō hīōū pɛ̄ŋgu̍ chōŋgu̍la̍ ndɔ̄la̍ŋ te̍. 

24Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ di̍mūl nda̍ kpo̍u̍ āā, “Wāna̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ 
mbō wa̍ nya̍ chōo̍ māsāa̍ wo̍ ndu̍ cho̍ ho̍ō ni̍. I̍sɔ̄lūɛ̄ī ki̍nɛ̍i̍, wānā o̍ wānā cho̍ māā 

pōo̍ ho̍ō le̍.” Nda̍ kpo̍u̍ ma̍ dīmī chōo̍ cho̍o̍ āā, “Vi̍o̍u̍ na̍a̍ chōo̍ kɛ̍ndi̍a̍a̍ māsā 
bɛ̍ndōo̍.” 

25O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ chɔ᷅m nda̍ sɔ̄ɔ̍ŋ māsā bɛ̍ndōo̍ nɔ̄ di̍ mbō tōsa̍ wo̍ŋ, 
ndu̍yɛ̍ a̍ wa̍lta̍ o̍ nɔ̍ kūēē le̍ tōsāa̍ la̍ŋ. Mɛ̄ɛ̍ o̍ chi̍i̍ nda̍ tɛ̄ɛ̄sīāl kpo̍u̍, mbo̍ mūli᷄ŋ mbo̍ 
pōōnyīāā nyɛ̄ o̍ nyɛ̄ o̍ chɔ̍m nda̍ o̍ yāu̍ chōo̍. Mbo̍ chūā yāu̍ ko̍ŋ mbo̍ kɔ̍ kɛ̍sī ndu̍ 
o̍ fo̍ndā dīāndāa̍ Mɛ̄lɛ̄ka̍ Ya̍a̍wɛ̄ɛ̄ wo̍. O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ ma᷅l nda̍ mi̍ wānā o̍ 
wānā mi̍i̍ŋgū o̍ ndu̍ lo̍. 

26Sɔ̍ɔ̄ bɛ̍ɛ̍ mbo̍ mīīŋgū o̍ ndu̍ lo̍ chi̍e̍e̍ Ki̍bīāā. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ sūāā pūa̍a̍ 
kpāāyāā pu̍m o̍ lākɔ̄l ma̍ tūāl Sɔ̍ɔ̄ kɔ̄ɔ̄lī ma̍ kūā nda̍ nda̍ā lātūlu̍. 

27Kɛ̍ pūa̍a̍ fo̍ndō fu̍u̍ wa̍ ā pūm ā wa̍ I̍sɔ̄lūɛ̍i̍ya̍ tɛ̄ɛ̄ŋ, mī nda̍ a̍a̍ ke̍ī sɔ̍ɔ̍ŋ mɛ̄līo̍o̍, mi̍ 
nda̍ kɛ̄ɛ̄ Sɔ̍ɔ̄ o̍ lēmāsā, ma̍ dīmī āā, “Lāŋu̍nɔ̄ɔ̍ ho̍ō ō nɔ̍lā mbō chīīndi̍a̍a̍ yōōmūlā 
nāā la̍ŋ te̍.” Nda̍ nda̍ ma̍ lō o̍ ko̍ŋ ma̍ kɛ̄ɛ̄ māā ā kɛ̍ ndu̍ fāndā o̍ fāndā le̍. Kɛ̍ Sɔ̍ɔ̄ 
su̍u̍ nyɛ᷅ o̍ nyɛ̄ le̍. 

Sa̍a̍mi̍ɛ̍ɛ̄ Tāso̍o̍ 11 

Sɔɔ̍ ̄ye᷅m A̍mɔn᷅a̍it̍īiy̍a̍ 
1O̍ ko̍ŋ kɔ̍ɔ̍lī, mɛ̄ɛ̍ pāŋgi̍i̍ pi᷅lɛ̍ ī hīo̍u̍, mi̍ māsā bɛ̍ndōo̍ Na̍ha̍sī o̍ wa̍ lɛ̄ŋndē 
A̍mɔ᷅nde̍ŋ ndo̍ ō chūā pūa̍a̍ ndūa̍a̍ chɔ̄ūwa̍ ma̍ kɔ̍ ba̍lū wāŋnda̍ Cha̍bɛ̍sī, a̍ wa̍ o̍ 
būŋgɛ̄ī Ki̍li̍a̍a̍dī ve̍ ni᷄ŋ nda̍ le̍ sɔ̍ŋgɔ̄ɔ̍ a̍ nda̍. Kɛ̍ mi̍ wāŋnda̍ Cha̍bɛ̍sī a̍ nyɔ̍ɔ̍lū māsā 
bɛ̍ndōo̍ Na̍ha̍sī, ma̍ dīmūl ndu̍ āā, “Fāllo̍, yāndi̍i̍ to̍sa̍ chɛ̍la᷅ŋ kɔ̄l nyūlōo̍ a̍ na̍a̍, mī 
ŋ̄ wa̍ nu̍m o̍ bā bɛ̄ŋgu̍.” 

2Mi̍ māsāa̍ bɛ̍ndōo̍ Na̍ha̍sī di̍mūl nda̍ āā, “Nyɛ̄ ya̍ I̍ cho̍ nya̍ dīmūllo̍, tē lā chɛ᷅l ndu̍ 
pɛ̍ I̍ to̍sa̍ chɛ̄la᷅ŋ kɔ̄l nyūlōo̍ a̍ nya̍. Tē lā chɛ᷄l pɛ̍ nya̍ kpo̍u̍ mī ka̍a̍li̍a̍a̍ nya̍ hɔ̄ltā bā 
kɛ̄ndɛ̄la̍ŋ, le̍ mī I̍sɔ̄lūɛ̍i̍ya̍ tɛ̄ɛ̄mbu̍u̍ lābɛ̄ɛ̄, I̍ to̍sa̍ chɛ̄la᷅ŋ kɔ̄l nyūlōo̍ a̍ nya̍.” 

3Mi̍ wāŋ bɛ̄ndūa̍a̍ Cha̍bɛ̍sī a̍ di̍mūl ndu̍, āā, “Mɛ̄ɛ̍ ke̍ na̍a̍ pālɛ̍i̍ ī ŋɔ᷄mmɛ̍ū. O̍ pālɛ̍i̍ 
ŋɔ̍mmɛ̍ū ve̍ he̍ī bɛ̄ŋgu̍ ŋ̄ chō ki̍i̍la̍a̍ mālɔ̄ɔ̄ mā bālu̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ mī 
ŋ̄ nyūna̍ nda̍ le̍ mā hu᷄ŋ ma̍lā na̍a̍. Tē ŋ̄ sɔ̄la̍ wa᷅na̍ o̍ wāna̍ pi̍ŋī na̍a̍ le̍, ŋ̄ chɛ᷄l ŋ̄ 
yɔ̄ŋgu̍ŋ nāa̍ nūm chu̍a̍, nyɛ̄ o̍ nyɛ̄ ŋ̄ yēēma̍ pɛ̍ le̍ tōsāa̍ a̍ na̍a̍ a̍ to̍sa̍.” 

4O̍ ko̍ŋ, ma̍ sōlī ki̍i̍la̍a̍ ma̍ vīām nda̍ o̍ chi̍o̍o̍ŋ I̍sɔ̄lūɛ̄ī. Mi̍ Ki̍i̍la̍a̍ ā ti᷄ŋ ā kūā Ki̍bīāā, 
o̍ Sɔ̍ɔ̄ lo̍ chi̍e̍e̍, ma̍ kɔ̍ do̍u̍nu᷄ŋ wa᷅ŋnda̍ ko̍na̍ a̍ sūɛ̍i̍ he̍ī o̍kɔ̄ɔ̄. Mɛ̄ɛ̍ wāŋnda̍ tūēī su̍ɛ̍i̍ 
he̍ī, nda̍ kpo̍u̍ ma̍ chāŋ ma̍ kōŋūl chōo̍ cho̍o̍ kpe̍le̍ŋ. 

5A̍ te̍le̍ŋ ko̍ŋ, Sɔ̍ɔ̄ ndu̍ o̍o̍ chɛ̍ŋ ki̍nɛ̍i̍ o̍ chīɛ̄ī ndūɛ̍i̍ ni᷄ŋ ō wa̍ hūnɔ̄ɔ̍ chi̍e̍e̍ a̍ nāūwāā 
ndūāā wa̍a̍. Mɛ̄ɛ̍ o̍ tu̍e̍ī wāŋnda̍ cha᷄ŋnda̍ŋ, mbo̍ nyūnā āā, “Cha᷄ŋnda̍ yɛ̄ɛ̄ wa᷅ŋnda̍ 
ā chō yɛ̍ la᷅ŋ? Ō yɛ̄ɛ̍nɛ̍ yɔ̄nu᷄ŋ yɛ̍?” Mi̍ wāŋnda̍ dīmūl ndu̍ yōōŋgu̍ chɛ̍ŋ ho̍ō Chābɛ̄sī 
wo̍. 

6Mɛ̄ɛ̍ Sɔ̍ɔ̄ tu̍e̍ī sūɛ̍i̍ he̍ī, mi̍ nyi̍na̍ Mɛ̄lɛ̄ka̍a̍ tūāl ndu̍ kɔ̄ɔ̄lī a̍ kpāāyā bɛ̍ndōo̍, mbo̍ 
dūāūnu᷄ŋ tu̍mbe̍ o̍ ka̍lā ka̍lā. 

7O̍ ko̍ŋ, mbo̍ bīī nāūwa̍ ā ŋīɔ̍ɔ̍ŋ mbo̍ dīī nda̍ o̍ ko̍ŋ kɔ̍ɔ̍lī mbo̍ kīlī kīlī vīsīŋ nda̍ŋ, 
mbo̍ kē ki̍i̍la̍a̍ ma̍ bālū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ a̍ vīsīŋ mu᷅ŋ o̍ lābā, ma̍ dīmūl 
wāŋnda̍ āā, “Wānā o̍ wāna̍ kɛ̍ɛ̍ pɛ̍ Sɔ̍ɔ̄ tōlɔ̄ɔ̍ kɔ̄ɔ̄lī nda̍ Sa̍a̍mi̍ɛ̍ɛ̄ le̍ kɔ̄la̍ŋ o̍ chɔ̄ūwo̍, 
nūm bɛ̍ɛ̍ nu̍a̍ā nda̍ chō nāūwāā nūm a̍ wa̍a̍ kīlī kīlī ni̍.” O̍ ko̍ŋ, mi̍ sīōōŋīī bɛ̄ndūe̍i̍ 
bīī wāŋnda̍ I̍sɔ̄lūɛ̄ī le̍ Mɛ̄lɛ̄ka̍ Ya̍a̍wɛ̄ɛ̄. Nda̍ kpo̍u̍ ma̍ chūūŋgi̍āŋ nāa̍ pi᷅lɛ̍. 

8Mi̍ Sɔ̍ɔ̄ chu̍u̍ŋgīāā nda̍ Bi̍sɛ̍kī chi̍e̍e̍ kpo̍u̍. I̍sɔ̄lūɛ̍i̍ya̍ nda̍ wa̍ wāa̍la̍ŋ kɛ̄mɔ̄ɔ̍ lē yāa̍ 
(300,000), pūa̍a̍ Chu̍dā nda̍ wā wāa̍la̍ŋ be̍le̍-ya̍a̍ (30,000). 

9Ma̍ dīmūl ki̍i̍la̍a̍ hi᷅ŋ a̍ yōōŋgōo̍ wa̍ āā, “Lā kɔ̍ di̍mūl wāŋnda̍ Cha̍bɛ̍sī māā sīɔ̄dīi̍ 
lɔ̍ɔ̍ pa̍ mī pāa̍le̍ŋ lē si᷄m o̍ bōlle̍ŋ chōo̍, ŋ̄ chō hūnɔ̄ɔ̄ mī ŋ̄ hu᷄ŋ chi̍i̍ndīāā yōōmūlā 
ndāla̍ŋ.” O̍ ko̍ŋ, mi̍ ki̍i̍la̍a̍ mīīŋgū ma̍ kɔ̍ do̍u̍nu᷄ŋ wa᷅ŋnda̍ Cha̍bɛ̍sī ko̍na̍. Mɛ̄ɛ̍ nda̍ 
tūēī ko̍na̍a̍ ho̍ō, ma̍ dūāūnu᷄ŋ nya̍a̍le̍ ta̍u̍ ta̍u̍. 

10Ma̍ lō o̍ ko̍ŋ ma̍ dīmūl māsā bɛ̍ndōo̍ Na̍ha̍sī āā, “ŋ̄ cho̍ yɔ̄ŋgɔ᷄ŋ o̍ nūmndo̍ si̍ɔ̍dīi̍, 
nyɛ̄ o̍ nyɛ̄ ŋ̄ yēēma̍ pɛ̍ le̍ tōsāa̍ a̍ na̍a̍ a̍ to̍sa̍.” 

11Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Sɔ̍ɔ̄ pe̍na̍ chɔ̄nɔ᷄ŋ mbo̍ pīɔ̄ū pūa̍a̍ ku̍ndāla̍ŋ lā 
yāa̍. Lɔ̍ɔ̍ pa̍ mī nyɔ̄ɔ̍ tēŋga̍, mbo̍ chūā nda̍ ma̍ kɔ̍ lu̍ɛ̍ī A̍mɔ᷅na̍i̍tīi̍ya̍ chōo̍ o̍ dɔ̍ɔ̍ŋgɔ̍ 
nda̍ wa̍ wo̍, ma̍ chīŋa̍la᷅ŋ nda̍ a̍ sɔ̍ŋgɔ̄ɔ̍. Te̍le̍ŋ pa̍ mi̍ pāa̍le̍ŋ lē sīm o̍ bōlle̍ŋ chōo̍, 
ma̍ yām A̍mɔ᷅na̍i̍tīi̍ya̍, ndu̍yɛ̍ ma̍ dīū nda̍ dīūwo̍ pīla̍. Ā tūa̍a̍ lo̍ yōōmū wa̍ ma̍ 
sɔ̄ɔ̄ndīa̍ŋ a̍ pi̍lɛ̍ŋ pi̍lɛ̍ŋ nda̍ tu᷅. 

12O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ nyūnā Sa̍a̍mi̍ɛ̍ɛ̄ āā, “Ɔ̍ɔ̄ wānāa̍ kɛ̍ɛ̍ māā Sɔ̍ɔ̄ wa᷅ 
na̍a̍ chōo̍ ma̍sāa̍ le̍ wa̍? So̍li̍ nda̍ na̍nu᷄ŋ ŋ̄ dīū nda̍ kpo̍u̍.” 

13Kɛ̍ mi̍ Sɔ̍ɔ̄ di̍mūl nda̍ āā, “Sāko̍, lā di̍ī wānā o̍ wānā pa̍a̍le̍ hāūle᷅ŋ te̍. Kāni̍ fo̍ndōle̍, 
pāa̍le̍ Mɛ̍lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ yōōmūlā I̍sɔ̄lūɛ̍i̍ya̍ le̍ŋ le̍ cho̍ le᷅ŋ hāū ni̍.” 

14O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ di̍mūl nda̍ āā, “Lā ŋ̄ kɔ̄ŋnu᷅ŋ Ki̍lkāl mī ŋ̄ kɔ̍ si̍i̍ŋgūū ni̍ko̍ 
Sɔ̍ɔ̄ māsāa̍ kpe̍e̍kpe̍i̍.” 

15O̍ ko̍ŋ, nda̍ kpo̍u̍ ma̍ kūā Ki̍lkāl chi̍e̍e̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Ma̍ kɔ̍ si̍i̍ŋgūū ni̍ko̍ 
Sɔ̍ɔ̄ māsāa̍, lo̍ŋ kpe̍e̍kpe̍i̍. O̍ ko̍ŋ kɔ̍ɔ̍lī, ma̍ sōlī sa̍lā kɔ̄l nyūlōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, 
ma̍ tōsā kɔ̄l kɛ̄ndɛ̄ bɛ̄ndōo̍ pāa̍le̍ le̍ŋ lo̍ŋ a̍ Sɔ̍ɔ̄ la̍tu̍lu̍. 

Sa̍a̍mi̍ɛ̍ɛ̄ Tāso̍o̍ 12 

Dīōmndā mɛɛ̄l̄āālā Sa̍a̍miɛ̍ɛ̍ ̄dim̍u̍l Is̍ɔl̄ūɛi̍y̍a̍ la̍ŋ 
1O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ di̍mūl I̍sɔ̄lūɛ̍i̍ya̍ kpo̍u̍ āā, “Nyɛ̄ o̍ nyɛ̄ nya̍ dīmu̍l la̍ le̍ mī 
to̍sa̍l nya̍ I̍ chi̍i̍ nya̍ ndu̍ tōsāl. Māsa̍ nya̍ yēēma̍ wo̍ I̍ chi̍i̍ nya̍ ndu̍ kē. 

2Lā nɔ̄ ni᷅ŋ māsā bɛ̍ndōo̍ nya̍ chōo̍, o̍ si᷅m nya̍ lāchī wo̍. Chɔ̍ŋ a̍ chūā pīāāndūyɛ̍ī 
nīi̍ ha̍a̍a̍ mbo̍ bīī a̍ te̍le̍ŋndo̍ ho̍ō, ya̍ wa̍ nya̍ chīla̍ŋ ni̍. I̍ lo̍ nya̍ chōo̍ ha̍a̍a̍ mi̍ yu̍wā 
ni᷅ŋ ku̍ndɛ̍ɛ̄ bɛ̄ndū. Pūa̍a̍ nīa̍a̍ ya̍ I̍ ve̍lū wa̍ ā chō hāū nya̍ tɛ̄ɛ̄ŋ. 

3Kɛ̍ tē I̍ to̍sa̍l wānā i̍sɔ̍ɔ̍ o̍ īsɔ̄ɔ̍ bōōndi̍i̍ ya̍ I̍ wa̍ nya̍ chōo̍ ve̍, pɛ̍ mi̍ lā chē ya̍. Lā 
dīmi̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l na̍nu᷄ŋ kpe̍nde̍ke̍le̍, nda̍ wāna̍ ndɔ̍ o̍ hɛ̍li̍ le̍ wāā māsāa̍ 

nya̍ chōo̍ wo̍. Pāa̍le̍ cho̍ lēpīlɛ̍, tē I̍ pu̍u̍ wānā nāū nūm o̍ bā pɛ̍, kɛ̄lɛ̄ŋgāā mī bi̍ī 
sōfɛ̍lɛ̍ nu̍m di̍mi̍ kpe̍nde̍ke̍le̍. Tē I̍ to̍sa̍l wānā la̍ka̍fā o̍ lāka̍fā pɛ̍, ɔ̄ɔ̄ mī tu̍si̍ wānā 
nyɛ᷅ pālāā chōo̍, ɔ̄ɔ̄ mī bi̍ī wānā lu̍ɛ̍i̍yɔ̄ɔ̄ ni᷄ŋ o̍ bā sɔ̍ɔ̍sɔ̍ɔ̍ pɛ̍, lā vi̍āŋ te̍, lā dīmi̍ 
kpe̍nde̍ke̍le̍. Mu᷅ŋ ki̍nɛ̍i̍ tē I̍ to̍sa̍l wānā i̍ pi᷅lɛ̍ bɛ̍ɛ̍ pɛ̍, lā di̍mi̍ kpe̍nde̍ke̍le̍, I̍ nɔ̍lā mī 
bɛ̍ɛ̍ndi̍a̍a̍.” 

4Mi̍ wāŋnda̍ dīmūl ndu̍ āā, “Pāa̍le̍ pīlɛ̍, bɛ̍ɛ̍ a̍ to̍sa̍l wa̍nā la̍ka̍fā kɛ̄lɛ̄ŋgāā mā tu̍si̍ 
wānā nyɛ᷅ pālāā chōo̍ ɔ̄ɔ̄ mā chu̍a̍ nyɛ̄ wānā le̍.” 

5Mi̍ Sa̍a̍mi̍ɛ̍ɛ̄ lo᷅ o̍ ko̍ŋ, mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ nda̍ wāna̍ ndɔ̍ o̍ hɛ̍li̍ le̍ wāa̍ 
māsāa̍ nya̍ chōo̍ wo̍, nda̍ cho̍ se̍i̍yāā nīa̍a̍ pāa̍le̍ hāūle᷅ŋ ni̍, māā nya̍ pi̍la̍ dīmi̍ 
kpe̍nde̍ke̍le̍ māā I̍ to̍sa̍l wa̍nā i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍.” Mi̍ wāŋnda̍ chɛ̄l āā, “E̍ī, Mɛ̄lɛ̄ka̍ 
Ya̍a̍wɛ̄ɛ̍ cho̍ se̍īyo̍ ni̍.” 

6Mi̍ Sa̍a̍mi̍ɛ̍ɛ̄ di̍mūl nda̍ āā, “Bōōndi̍i̍ fi̍nyāā nyāā ma̍māa̍ ā wa̍ sīndɛ̄ o̍ chɛ̄le̍ŋ ni᷄ŋ 
I̍chi̍pī ve̍, Mɛ̄lɛ̄ka̍ Ya̍a̍wɛ̄ɛ̍ hɛ̍li̍ Mūu̍sē ni̍ nda̍ E̍lɔ̄ŋ mbo̍ vīām nda̍ ma̍ kɔ̍ so̍lī nda̍ o̍ 
chɛ̄le̍ŋ ni᷄ŋ. 

7Le̍la̍ŋ wānā o̍ wānā ya̍ŋ ya̍ nīla̍ŋ mī yi̍ya̍la̍ŋ nya̍ a̍ wa̍lta̍ kɔ̄ndɔ̄fi̍ltā Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍ le̍ mbō chīīndīa̍a̍ yōōmūlā nyāla̍ŋ a̍ yōōmūlā fi̍nyāā nyāā ma̍māa̍ 
la̍ŋ. 

8Mɛ̄ɛ̍ Che̍kɔ̍pū fi̍nyā nyā ma̍mā nda̍ yu̍ŋgu̍ ndɔ̄ɔ̍ ā ma᷄l sīndɛ̄ ma̍ kūā I̍chi̍pī, mi̍ 
wāŋnda̍ I̍chi̍pī a̍ kɔ̍ tu̍sī nda̍ nyɛ̄ pālāa̍ chōo̍ ta̍u̍ ta̍u̍. O̍ ko̍ŋ, mi̍ fi̍nyāā nyāā ma̍māa̍ 
ā kōŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mbō māla̍ nda̍. Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
tu̍ɛ̍ī nda̍ dīōm mbo̍ yɔ̄ŋ Mūu̍sē nda̍ E̍lɔ̄ŋ, ma̍ kɔ̍ so̍lī nda̍ lo̍ŋ ma̍ hūŋ a̍ nda̍ o̍ 
lɛ̄ŋnde̍ŋ nde᷅ŋ ni᷄ŋ. 

9Kɛ̍ mi̍ fi̍nyāā nyāā ma̍māa̍ ā hu᷄ŋ pu̍ɛ̍ɛ̍ŋ a̍ Mɛ̍lɛ̄ka̍ Ya̍a̍wɛ̄ɛ̄. O̍ ko̍ŋ mi̍ Mɛ̄lɛ̄ka̍ māl 
nda̍ Fīli̍i̍tīāŋnda̍, a̍ māsā bɛ̍ndōo̍ Mo̍wa̍bī, a̍ Sīsɛ̍lūā, wāna̍ wa̍ pūa̍a̍ chɔ̄ūwa̍ Ha̍sɔ̄ɔ̄ 
chi̍e̍e̍ bōlle̍ŋ ndo̍ o̍ bā ma̍ hu᷄ŋ sɔ̍ŋgā a̍ fi̍nyāā nyāā ma̍māā kāŋ ma̍ yām nda̍. 

10O̍ ko̍ŋ kɔ̍ɔ̍lī, mi̍ fi̍nyāā nyāā ma̍māa̍ ā chāŋ vɛ̄lɛ̄ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mbō 
māla̍ nda̍. Ma̍ dīmūl ndu̍ āā, ‘Mɛ̄lɛ̄ka̍ Ya̍a̍wɛ̄ɛ̄, ŋ̄ tōsa̍ yɔ̄ŋ wɔ̄ɔ̍ŋndo̍ a̍ nūm. Nu̍m 
cho̍ Mɛ̄lɛ̄ka̍ nāa̍ ni̍, kɛ̍ mi̍ ŋ̄ kɛ̄ɛ̄ nu̍m mi̍ ŋ̄ mūli᷄ŋ Bāāl nda̍ Āsīta̍tɛ̄ɛ̄ sōōlūūwo̍ māā 
mɛ̄lɛ̄ka̍a̍ nāā. Kɛ̍ yāndi̍i̍ Mɛ̄lɛ̄ka̍, chi̍i̍ndi̍a̍a̍ yo̍o̍mūlā nāā la̍ŋ mā so̍li̍ na̍a̍ 
ya̍a̍mɔ̍ɔ̍wa̍a̍ nāa̍ o̍ bā. Tē a̍ chi̍i̍ndi̍a̍a̍ na̍a̍ pɛ̍ Mɛ̄lɛ̄ka̍, ŋ̄ chō nu̍m mīīŋgū sōōlūūwo̍.’ 

11O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ wānāā yɛ̍ yi̍a̍a̍ le̍ nya̍ mālāa̍ mā chīīndīa̍a̍ nya̍ 
ya̍a̍mɔ̍ɔ̍wa̍a̍ nyāa̍ o̍ bā. Mbo̍ yɔ̄ŋ Ki̍bīɔ̄ŋ, mɛ̄ɛ̍ Ki̍dīɔ̄ŋ fa̍a̍ŋ, mbo̍ yɔ̄ŋ Ba̍lu̍a̍kī, mɛ̄ɛ̍ 
ndu̍ fa̍a̍ŋ, mbo̍ yɔ̄ŋ Chɛ̍fi̍tāā, mɛ̄ɛ̍ Chɛ̍fi̍tāā fa̍a̍ŋ mbo̍ mɛ̄ɛ̄lū ni᷅ŋ ya̍ Sa̍a̍mi̍ɛ̍ɛ̄ yɔ̄ŋ. 
Ndu̍yɛ̍ mi̍ ŋ̄ kīndī kīndī, mi̍ ŋ̄ chīīndīāā nya̍ ya̍a̍mɔ̍ɔ̍wa̍a̍ nyāa̍ o̍ bā, mi̍ lā wānu᷄ŋ 
ni᷅ŋ ō ba̍ nyāā chōo̍ yɛ̍lɛ̍kɛ̍lɛ̍ɛ̍, wānā o̍ wānā nɔ̍lā nya̍ nyɛ̄ yɔ̄ŋ te̍. 

12Kɛ̍ mɛ̄ɛ̍ māsā bɛ̍ndōo̍ Na̍ha̍sī, o̍ wa̍ A̍mɔ᷅ŋ ndo̍, ō bɛ̄ɛ̄ndi̍a̍ŋ le̍ nya̍ hūnɔ̄ɔ̍ dēlɔ̄ɔ̍ 
chōo̍, mi̍ lā kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̄, o̍ wa̍ nya̍ chōo̍ ma̍sāa̍ wo̍ māā ō wa᷅ lɛ̄ nya̍ chōo̍ 



621 

 

 
Kisi Bible Quick 

© 2013 Bible Society in Liberia. 
 

 
 

 

ma̍sā le̍. Mi̍ lā dīmī āā, ‘Na̍a̍ bɛ̍ɛ̍ ŋ̄ yēēma̍ māsāa̍ nāa̍ chōo̍ mɛ̄ɛ̍ lɛ̄ŋīī chēle̍ŋnde̍ ī 
chō yɛ̍, mbō si᷄m na̍a̍ lāchī mbō kūɛ̄ a̍ na̍a̍ o̍ chɔ̄ūwo̍.’ 

13“Le̍la̍ŋ mi̍ lā chē māsa̍ nya̍ nyūna̍ le̍ ndu̍ wo̍, ō nya̍ pīla̍ hɛ̄li̍ wo̍. Ndu̍ Mɛ̄lɛ̄ka̍ 
Ya̍a̍wɛ̄ɛ̄ o̍ kɛ̍si̍ ni᷅ŋ nya̍ chōo̍ kpo̍u̍ ni̍. 

14Ndu̍yɛ̍, nya̍ ni̍, māsa̍ nyā bɛ̍ndōo̍ ni̍, tē lā ke̍ Mɛ̄lɛ̄ka̍ nyāa̍ Ya̍a̍wɛ̄ɛ̍ bɛ̄ɛ̄le̍ŋ pɛ̍, o̍ 
ko̍ŋ kɔ̍ɔ̍lī mī lā sōōlu̍u̍ ndu̍, ndu̍yɛ̍ nyɛ̄ o̍ nyɛ̄ o̍ di̍mu̍l nya̍ mī lā ya᷄ŋ ndu̍ nīla̍ŋ, mī 
lā tōsa̍ ndu̍, ndu̍yɛ̍ mī lā tōl ndu̍ kɔ̄ɔ̄lī pɛ̍, dɛ̍nɛ̍ kɛ̍ndɛ̄ bɛ̄ndōo̍ ō wā ni̍ŋ le̍ nya̍. 

15Kɛ̍ tē lā sōli̍ ndu̍ dīōm pɛ̍, mī lā kɛ̄ɛ̍ nyɛ̄ o̍ di̍mu̍l nya̍ wo̍ tōsāa̍ nya̍ ni̍, a̍ māsa̍ nyā 
bɛ̍ndōo̍, ō chō nya̍ dɛ̍nɛ̍ pa̍lāā bɛ̄ndōo̍ tūsī chōo̍. 

16Le̍la̍ŋ lā tōfa̍ mī lā chē sūɛ̍i̍ kɔ̄ndɔ̄fi̍li̍i̍ Mɛ̄lɛ̄ka̍ Ya̍a̍wɛ̄ɛ̄ o̍ hi᷅ŋ nya̍ tōsā o̍ hɔ̄l pāa̍le̍ 
hāūle̍ŋ nde᷅ŋ nde̍. 

17Mi̍ chē bɛ̍ɛ̍ wɔ̄ɔ̄le̍ŋ le̍ cho̍ le᷅ŋ ni̍, ō cho̍ te̍le̍ŋ pīɔ̄ɔ̄ sīa̍ le̍ ni̍, kɛ̍ I̍ cho̍ Mɛ̄lɛ̄ka̍ Ya̍a̍wɛ̄ɛ̍ 
nyūnā, mbō yɔ᷄ŋ pīɔ̍ɔ̍ a̍ ta᷅ŋnda̍ŋ nya̍ o̍ hɔ̄l na̍nu᷄ŋ. O̍ ko̍ŋ, mī lā sīna̍ māā yɔ̄ŋ wɔ̄ɔ̍ŋ 
bɛ̄ndū bɛ̍ndōo̍ pīla̍ nya̍ tōsa̍ a̍ Mɛ̄lɛ̄ka̍ Ya̍a̍wɛ̄ɛ̄ ni̍ le̍ nyūnā nya̍ nyūna̍ ndu̍ māā ō 
ke̍ nya̍ māsā bɛ̍ndū chɛ̍le̍ŋ ndo̍.” 

18O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī 
ndu̍ dīōm, mbo̍ yɔ᷅ŋ pīɔ̍ɔ̍ a̍ ta᷅ŋnda̍ŋ nda̍ o̍ hɔ̄l pāa̍le̍ le̍ŋ lo̍ŋ. Mɛ̄ɛ̍ wāŋnda̍ I̍sɔ̄lūɛ̄ī a̍ 
che᷅ nyɛ̍ yɔ̍nu̍ŋndo̍, nda̍ kpo̍u̍ mi̍ sīōōŋīī bɛ̄ndūe̍i̍ bīī nda̍ a̍ Mɛ̄lɛ̄ka̍ Ya̍a̍wɛ̄ɛ̄ nda̍ 
Sa̍a̍mi̍ɛ̍ɛ̄. 

19Ma̍ lō o̍ ko̍ŋ ma̍ dīmūl Sa̍a̍mi̍ɛ̍ɛ̄ āā, “Yāndi̍i̍ fāllo̍, pi̍ɛ̍i̍ Mɛ̍lɛ̄ka̍ Ya̍a̍wɛ̄ɛ̄, o̍ cho̍ 
Mɛ̄lɛ̄ka̍ nūmndo̍ wo̍ le̍ na̍a̍ ō di̍ī na̍a̍ le̍ fɔ̍. Na̍a̍ pi̍la̍ bɛ̍ɛ̍ ŋ̄ sīna̍ ni᷅ŋ kɛ̍sɛ̍ kɛ̍sɛ̍ māā ō 
fūla̍ wɔ̍ o̍ yɔ̄ŋndā wɔ̄ɔ̍ŋndā chēle̍ŋndā na̍a̍ ŋ̄ tōsa̍ la̍ŋ kɔ̄ɔ̄lī, ŋ̄ tōsa̍ yɔ̄ŋ wɔ̄ɔ̍ŋndo̍ a̍ 
Mɛ̄lɛ̄ka̍ Ya̍a̍wɛ̄ɛ̄, le̍ ndu̍ nyūnāa̍ māā ō ke̍ na̍a̍ māsā bɛ̍ndū chɛ̍le̍ŋ ndo̍.” 

20Mi̍ Sa̍a̍mi̍ɛ̍ɛ̄ di̍mūl nda̍ āā, “Sīōōŋīī bi̍ī nya̍ le̍. Mi̍ chē bɛ̍ɛ̍ mi̍ lā tōsā le̍nde̍ a̍ 
Mɛ̄lɛ̄ka̍ Ya̍a̍wɛ̄ɛ̄, kɛ̍ lā ma᷅l ndu̍ le̍. Lā hīo̍u̍ la̍chi̍ a̍ ndu̍ sōōlūūwo̍ a̍ kɔ̄ltā nyāla̍ŋ 
kpo̍u̍. 

21Lā kɛ̍ɛ̄ ndu̍ mī lā mūli̍ŋ nyɛ᷅m fo̍ndo̍ŋ sōōlūūwo̍ le̍. Nyɛ̄m mu᷅ŋ ŋ̄ nɔ̍lā mī ŋ̄ māla̍ 
nya̍ le̍, kɛ̄lɛ̄ŋgāāle̍ mī ŋ̄ chīīndi̍a̍a̍ nya̍, fo̍ndōle̍ nyɛ̄m fo̍ndō fu̍u̍ ko̍ ŋ̍ cho̍ ni̍. 

22Mɛ̄lɛ̄ka̍ Ya̍a̍wɛ̄ɛ̄ o̍ me᷅l nya̍ le̍, ō wa̍ bɛ̍ɛ̍ le̍ bɛ̄ɛ̄le̍ dīōlā ndɔ̄la̍ŋ. Fo̍ndōle̍, ndu̍ pi̍la̍ 
hɛ̍li̍ nya̍ ni̍, mbo̍ sīīŋgūū nya̍ wānāā ndɔ̄. 

23Ya̍ le̍ ya̍ le̍ te̍le̍ŋ o̍ te̍le̍ŋ I̍ cho̍ ō bɛ̄ɛ̄ndīa̍ŋ le̍ pīɛ̄īle̍ŋ le̍ nya̍, ndu̍yɛ̍ mī hi̍o̍ū lāchī a̍ 
nya̍ nyɛ̍ bɛ̍nda̍, ndu̍yɛ̍ mbo̍ wā sa̍kpō le̍ tōsāa̍ wo̍ chɔ̄mndo̍. Tē I̍ kɛ̍ɛ̍ pīɛ̄īle̍ŋ le̍ nya̍ 
pɛ̍ mɛ̄ɛ̍ yɔ̄ŋ wɔ̄ɔ̍ŋndo̍ ya̍ I̍ to̍sā ko̍ŋ a̍ Mɛ̄lɛ̄ka̍ Ya̍a̍wɛ̄ɛ̄ ni̍. 

24Le̍la̍ŋ lā hīo̍u̍ la̍chi̍ a̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍, ndu̍yɛ̍ mī lā sōōlu̍u̍ ndu̍ o̍ nɛ̄ī 
sa̍kpōo̍ chōo̍ a̍ kɔ̄ltā nyāla̍ŋ kpo̍u̍. Lā lōōnu̍ŋ ndɔ̍ sɔ̍ɔ̍ŋ kɔ̄ndɔ̄fi̍li̍ŋ bɛ̄ndūŋ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍ le̍ nya̍ wo̍ŋ. 

25Kɛ̍ tē lā hīōū lāchī a̍ yɔ̄ŋ wɔ̄ɔ̍ŋndo̍ tōsāa̍ pɛ̍, nya̍ ni̍ māsa̍ bɛ̍ndū nyāa̍ ni̍, ō chō 
nya̍ bāsɔ̄ɔ̄ tɛ̍ɛ̍.” 

Sa̍a̍mi̍ɛ̍ɛ̄ Tāso̍o̍ 13 

Sɔŋ̍gɔ ̍yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ Fīlii̍t̍īāŋnda̍ wo̍ 
1Sɔ̍ɔ̄ wa̍ wɔ̄sīla̍ŋ be̍le̍-ya̍a̍ mbo̍ sīmnu᷄ŋ ma̍sā bɛ̍ndōo̍ I̍sɔ̄lūɛ̄ī. Ndu̍yɛ̍ mbo̍ tōsā 
māsāle̍ŋ I̍sɔ̄lūɛ̄ī le̍ wɔ̄sīla̍ŋ be̍le̍-hi̍ɔ̍ɔ̍lu̍ a̍ lā tīɔ̍ɔ̍ŋ. 

2Mɛ̄ɛ̍ Sɔ̍ɔ̄ si̍mnu᷄ŋ ma̍sā bɛ̍ndōo̍ I̍sɔ̄lūɛ̄ī, mbo̍ hɛ̄lī pūa̍a̍ chɔ̄ūwa̍ wāa̍la̍ŋ lā yāa̍ 
(3,000) mbo̍ sīīŋgūū nda̍ pūa̍a̍ chɔ̄ūwāā lēlɛ̄ŋ nda̍. Mbo̍ chūā wāa̍la̍ŋ lā tīɔ̍ɔ̍ŋ 
(2,000) o̍ pūa̍a̍ o̍ hɛ̍li̍ ka̍ŋ nda̍ tɛ̄ɛ̄ŋ mbo̍ kɛ̄si᷄ŋ a̍ ti̍ŋ īkɛ̄i̍ Mīkīma̍sī chi̍e̍e̍, mbo̍ yāā 
ā tūa̍a̍ o̍ lɛ̄ŋndē īpēmbūle̍ŋ Bɛ̍tɛ̄ɛ̄l. O̍ ko̍ŋ kɔ̍ɔ̍lī, mbo̍ chūā wāa̍ pi᷅lɔ̍ɔ̍ (1,000) mbo̍ 
yɔ̄ŋ ka̍ŋ Ki̍bīāā, o̍ būŋgɛ̄ī Bɛ̍ŋnja̍mīŋnde̍ ni᷄ŋ mi̍ Chōna̍ta᷅ŋ po̍ ndɔ̄ ndu̍ wa᷅ ka̍ŋ 
bo᷅lle̍ŋ. O̍ ko̍ŋ kɔ̍ɔ̍lī, mbo̍ mīŋgī pūa̍a̍ ā pīli̍a̍a̍ o̍ lā nda̍ lo̍. 

3Te̍le̍ŋ pi᷅lɛ̍, mi̍ Chōna̍ta᷅ŋ chu̍ā pūa̍a̍ chɔ̄ūwāā o̍ wa̍ bōlle̍ŋ nda̍ mbo̍ kɔ̍ chi᷅ŋa̍la᷅ŋ 
Fīli̍i̍tīāŋnda̍ o̍ dɔ̍ɔ̍ŋgɔ̍ ndāa̍ Ɛ̄sīɔ̄ŋkɛ̍bɛ̄ a̍ sɔ̍ŋgɔ̄ɔ̍, ndu̍yɛ̍ mbo̍ yām nda̍. Mi̍ tɔ̍ɔ̍ tīū o̍ 
lɛ̄ŋndē Fīli̍i̍tīāŋnde̍ŋ ni᷄ŋ kpo̍u̍ a̍ sūɛ̍i̍ he̍ī o̍kɔ̄ɔ̄. Mi̍ Sɔ̍ɔ̄ di̍mūl pūa̍a̍ ndūa̍a̍ chɔ̄ūwa̍ 
ma̍ bālū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ a̍ būūlōo̍ hɔ̄ŋndo̍, le̍ mī Hi̍būlūi̍ya̍ kpo̍u̍ a̍ 
tu̍e̍ī. 

4Ma̍ dīmūl I̍sɔ̄lūɛ̍i̍ya̍ kpo̍u̍ māā Sɔ̍ɔ̄ ye᷅m dɔ̍ɔ̍ŋgɔ̍ Fīli̍i̍tīāŋnda̍, ndu̍yɛ̍ o̍ ko̍ŋ kɔ̍ɔ̍lī 
māā Fīli̍i̍tīāŋnda̍ chɔ̄ɔ̄lu̍ I̍sɔ̄lūɛ̍i̍ya̍ yɛ̄le̍ŋ tūl kpe̍e̍kpe̍i̍. Mi̍ Sɔ̍ɔ̄ ve̍e̍lū I̍sɔ̄lūɛ̍i̍ya̍ kpo̍u̍ 
le̍ mā kōma̍l ndu̍ Ki̍lkāl chi̍e̍e̍. 

5O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ chūūŋgīāā so̍vɛ̄i̍ya̍a̍ ndāa̍ kpo̍u̍ na̍a̍ pi᷅lɛ̍ le̍ kɔ̄la̍ŋ 
sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. O̍ ko̍ŋ kɔ̍ɔ̍lī, ma̍ chūūŋgīāā nyɛ̄m chɔ̄ūwo̍ŋ ta̍u̍ ta̍u̍. Nda̍ a̍a̍ nɔ̍ 
nyɛ̄lā su̍a̍a̍ ā nāŋ nda̍ŋ wāa̍la̍ŋ be̍le̍-ya̍a̍ (30,000), a̍ pūa̍a̍ chɔ̄ūwāā sɔ̍ŋgā o̍ su̍a̍ā 
chɔ̄ūwa̍ chōo̍ wa̍ wāa̍la̍ŋ lā ŋɔ᷄mpu᷅m (6,000). Pūa̍a̍ chɔ̄ūwāā ndāa̍ ā wa̍ ku̍ndā 
ha̍a̍a̍ wāna̍ a̍a̍ chi̍ī nda̍ chɔ̄m te̍. Mɛ̄ɛ̍ si̍o̍ōŋnde̍ wa̍ nu̍a̍ā o̍ pīo̍o̍ kɔ̄ŋgɔ̍ yɛ̍, le̍nde̍ 
nda̍ wa̍ ku̍ndā bɛ̄ndōo̍ ni̍. Ma̍ kɔ̍ ki̍o̍lū dɔ̍ɔ̍ŋgɔ̍ɔ̍ Ma̍ki̍ma̍sī i̍kɛ̍i̍, kūmbū Bɛ̍ta̍vīŋndo̍ 
le̍ kɔ̄la̍ŋ bā pāa̍le̍ŋ lē chāŋndo̍. 

6O̍ ko̍ŋ kɔ̍ɔ̍lī, ma̍ kɔ̍ chi᷅ŋa̍la᷅ŋ I̍sɔ̄lūɛ̍i̍ya̍ ō kālā ka̍lā. Mɛ̄ɛ̍ I̍sɔ̄lūɛ̍i̍ya̍ chē māā ā kīndū 
nda̍ kīndɔ̄ɔ̄ wɔ̄ɔ̍ŋndo̍, ma̍ vīŋi᷄ŋ kpo̍u̍. Mi̍ ā ti᷄ŋ vīŋi᷄ŋ o̍ būūlūla̍ŋ ni᷄ŋ, mi̍ ā ti᷄ŋ 
nyāānu᷄ŋ yōndōla̍ŋ ni᷄ŋ, mi̍ ā ti᷄ŋ vīŋi᷄ŋ o̍ pōūta̍ŋ tɛ̄ɛ̄ŋ, mi̍ ha̍ā vīŋi᷄ŋ o̍ so̍o̍ŋnda̍ 
māmɛ̄ŋnda̍ŋ ni᷄ŋ. 

7O̍ ko̍ŋ kɔ̍ɔ̍lī, mi̍ ā ti᷄ŋ tāŋ Chɔ̍ɔ̍dāŋ le̍e̍lōo̍, mi̍ ā ti᷄ŋ kūānu᷄ŋ o̍ būŋgɛ̄ī Ka̍a̍dīve̍ ni᷄ŋ 
mi̍ ha̍ā kūānu᷄ŋ o̍ būŋgɛ̄ī Ki̍li̍a̍a̍dīve̍ ni᷄ŋ. Kɛ̍ Sɔ̍ɔ̄ nda̍ wāŋnda̍ ā ti᷄ŋ nda̍ wa̍ wɔ̄ Ki̍lkāl 
chi̍e̍e̍, ō wa̍ Sa̍a̍mi̍ɛ̍ɛ̄ chūmndo̍. Wānāā nda̍ wa̍ lo̍ŋ nda̍ ā wa̍ nyīīyāa̍ kpa̍kpā a̍ 
sīōōŋnde̍. 

8Pālɛ̍i̍ ī ŋɔ᷄mmɛ̍ū Sɔ̍ɔ̄ cho̍ Sa̍a̍mi̍ɛ̍ɛ̄ chūmndo̍ lo̍ŋ, fo̍ndōle̍ le̍nde̍ Sa̍a̍mi̍ɛ̍ɛ̄ ndu̍ o̍o̍ 
di̍mu̍l ndu̍ ni̍ māā ō chu᷄m ndu̍ lo̍ŋ. Kɛ̍ Sa̍a̍mi̍ɛ̍ɛ̄ yɛ̍la̍ hu̍nɔ̄ɔ̄ le̍. Pūa̍a̍ chɔ̄ūwāa̍ Sɔ̍ɔ̄ 
wa̍ kpo̍u̍ ā wa̍ ni᷅ŋ sɛ̄ŋi᷄ŋndo̍. 

9Mi̍ Sɔ̍ɔ̄ di̍mūl pūa̍a̍ ndūa̍a̍ chɔ̄ūwa̍ āā, “Lā chūu̍ ya̍ chɔ̄lūa̍a̍ I̍ so̍lī sa̍lā lūāmāa̍ o̍ 
sālā kɔ̄l nyūlōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍” O̍ ko̍ŋ mi̍ Sɔ̍ɔ̄ so̍lī sa̍lā lūāmāa̍ o̍ Mɛ̄lɛ̄ka̍ lo̍. 

10Ndu̍yɛ̍ dīmīo̍o̍ nu̍a̍ā mbo̍ chīī sa̍lā kōŋ sōlī, mi̍ Sa̍a̍mi̍ɛ̍ɛ̄ fu̍lā lēbōl. Mi̍ Sɔ̍ɔ̄ ku̍ā 
ndu̍ lāchī le̍ ndu̍ dēmūllo̍. 

11Mi̍ Sa̍a̍mi̍ɛ̍ɛ̄ nyu̍nā ndu̍ āā, “Ō yɛ̄ɛ̍nɛ̍ ŋ̄ tōsa̍ yɛ̍?” Mi̍ Sɔ̍ɔ̄ di̍mūl ndu̍ āā, “A̍ di̍mu̍l 
la̍ māā ā chō hūnɔ̄ɔ̄ kɛ̍ I̍ nu̍a̍ nu̍m o̍ nɛ̄ī te̍i̍ I̍ chi̍ nu̍m te̍. Te̍le̍ŋ ŋ̄ chɔ᷄m ya̍ māā ya̍ I̍ 
to̍fa̍ nu̍m ā chō hūnɔ̄ɔ̄ wo̍ ō hīōūnu᷄ŋ ni᷄ŋ. Fīli̍i̍tīāŋnda̍ bīī ma̍ kōōndi̍āŋ kpo̍u̍ ma̍ 
hu᷄ŋ di̍i̍ŋ Mīkīma̍sī chi̍e̍e̍ le̍ sɔ̍ŋgɔ̍ɔ̍ a̍ na̍a̍. Ndu̍yɛ̍ pūa̍a̍ nīa̍a̍ kpo̍u̍ ā wa̍ ni᷅ŋ ya̍ 
sɛ̄ŋi᷄ŋndo̍ o̍ bā. 

12O̍ ko̍ŋ, mi̍ di̍mī āā, ‘Fīli̍i̍tīāŋnda̍ ha̍ā ā chō na̍a̍ hūnɔ̄ɔ̄ dēlɔ̄ɔ̄ chōo̍ Ki̍lkāl na̍nu᷄ŋ. 
Ndu̍yɛ̍ I̍ nyu̍na̍ Mɛ̄lɛ̄ka̍ Ya̍a̍wɛ̄ɛ̄ dīōm le̍ mbō māla̍ ya̍ le̍.’ Mɛ̄ɛ̍ nyɔ̄ɔ̍ ho̍ō to̍sa̍ ni̍ mi̍ 
so̍lī sa̍lā lūāmāa̍ ho̍ō nāa̍ Mɛ̄lɛ̄ka̍ chūā a̍ bā nī.” 

13Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ dīmūl ndu̍ āā, “A̍ to̍sa̍ sūɛ̍i̍ īdīɔ̄m bɛ̄ndū Sɔ̍ɔ̄. Nyɛ̄ 
Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ nūmndo̍ wo̍ ō dīmu̍l nu̍m le̍ tōsāa̍ wo̍ ō cho̍ ndu̍ le̍ 
ŋ̄ tōsa̍ ho̍ō le̍. Tē nūm o̍o̍ to̍sa̍ nyɛ̄ o̍ di̍mu̍l nu̍mndo̍ pɛ̍, ō wa̍ tōsā mī māsāle̍ŋ 
I̍sɔ̄lūɛ̄ī le̍e̍ hi̍o̍ū lāchī a̍ wāa̍ o̍ yu̍ŋgu̍ nu̍mndo̍ chōo̍ le̍ fɛ̍ɛ̍ŋ a̍ fɛ̍ɛ̍ŋ. 

14Kɛ̍ māsāle̍ nu̍mnde̍ŋ lē hi̍ū lɛ̍ ni̍ŋ la̍chi̍ le̍. Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ wāna̍ ndɔ̍ o̍ 
ye̍e̍ma̍ mbō wa̍ māsāa̍ wānāā ndūa̍a̍ chōo̍ wo̍ hɛ̄lī. Kāni̍ fo̍ndōle̍, le̍ mɛ̄ɛ̍ ŋ̄ sōli̍ ndu̍ 
dīōm ma̍ kɛ̄ɛ̄ nyɛ̄ o̍ di̍mu̍l nu̍mndo̍ tōsāa̍ yɛ̍.” 

15O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ fa̍ŋa̍ŋ Ki̍lkāl chi̍e̍e̍ lo̍ŋ mbo̍ kūānu᷄ŋ Ki̍bīāā, o̍ būŋgɛ̄ī 
Bɛ̍ŋnja̍mīŋnde̍ ni᷄ŋ. Mi̍ Sɔ̍ɔ̄ chu̍u̍ŋgīāā so̍vɛ̄i̍ya̍a̍ ndūa̍a̍ kpo̍u̍ nāa̍ pi᷅lɛ̍ mbo̍ chɔ̄m 
nda̍ mɛ̄ɛ̍ nda̍ wa̍ bōllē pīlɛ̍ yɛ̍. Ā wa̍ kpo̍u̍ kpo̍u̍ kɛ̄mɔ̄ɔ̍ le̍ ŋɔ᷄mpu᷅m (600). 

16O̍ ko̍ŋ kɔ̍ɔ̍lī, mi̍ Sɔ̍ɔ̄ nda̍ Chōna̍ta᷅ŋ po̍ ndɔ̄, a̍ pūa̍a̍ ndāa̍ chɔ̄ūwa̍, ā kɔ̍ ki̍o̍lū 
dɔ̍ɔ̍ŋgɔ̍ɔ̍ Ɛ̄sīɔ̄ŋkɛ̍bɛ̄, o̍ būŋgɛ̄ī Bɛ̍ŋnja̍mīŋnde̍ ni᷄ŋ. Mi̍ Fīli̍i̍tīāŋnda̍ nda̍ wā o̍ dɔ̍ɔ̍ŋgɔ̍ 
nda̍ kēlū Mīkīma̍sī chi̍e̍e̍ wo̍. 

17Mi̍ so̍vɛ̄i̍ya̍a̍ Fīli̍i̍tīāŋnda̍ pīɔ̄ūvi̍āŋ ku̍ndā la̍ŋ lā yāa̍ le̍ kɔ̄la̍ŋ I̍sɔ̄lūɛ̍i̍ya̍ dēlɔ̄ɔ̍ chōo̍ 
mā pūŋga̍ nyɛ̄m nda᷄ŋ. Mi̍ ku̍ndāa̍ pīlɔ̍ɔ̍ kūā kūmbū Ōfi̍i̍lūā wo̍ o̍ lɛ̄ŋndē Si̍ɔ̍ɔ̄le̍ŋ 
ni᷄ŋ. 

18Mi̍ ku̍ndāa̍ pīlɔ̍ɔ̍ nda̍ kūā kūmbū Bɛ̄tī Ho̍lɔ̄ŋ ndo̍, o̍ ko̍ŋ kɔ̍ɔ̍lī mi̍ ku̍ndāa̍ ho̍ō nda̍ 
kūā bā pɛ̄ŋgu̍la̍ŋ, le̍ kɔ̄la̍ŋ o̍ pēmbo᷄ŋ tɛ̄ɛ̄ŋ Sɛ̍bo̍yīm, kūmbū po̍llo̍. 

19Ndu̍yɛ̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ki̍nɛ̍i̍ nda̍ a̍a̍ nɔ̍ su̍mnɔ̄ o̍ sūmnɔ̄ le̍. Wāŋnda̍ 
Fīli̍i̍tīāā nda̍ a̍a̍ chɛ᷅l mī nda̍ a̍a̍ pɛ̍ɛ̍ku̍ Hi̍būlūi̍ya̍ sūmnde̍ŋ te̍. Kāni̍ fo̍ndōle̍ nda̍ a̍a̍ 
ye̍e̍ma̍ mī Hi̍būlūi̍ya̍ nda̍ a̍a̍ cha̍a̍ mɔ̍ɔ̄ŋ fāŋndo̍ŋ a̍ ba̍lta̍ŋ chɔ̄ūwɔ̄ɔ̍ le̍. 

20-21I̍sɔ̄lūɛ̍i̍ya̍ kpo̍u̍ nāa̍ Fīli̍i̍tīāŋnda̍ chūā nda̍ a̍a̍ ku̍ā a̍ nyɛ̄m nda̍ŋ le̍ chīɛ̄ɛ̄ŋīa̍a̍ ni̍. 
Dɛ̍ndɛ̄lā chɔ̄lūāā ndāa̍ nda̍ a̍a̍ wa̍ā la̍ŋ ni̍, lā yɔ̄ŋāā la̍ŋ ni̍, chūōōŋ nda̍ŋ ni̍, mɔ̄ɔ̄ŋ 
ndāŋ ke̍ndīāŋ lā tɔ̄lɔ̄ɔ̄ wo̍ŋ ni̍, la̍ŋ kpo̍u̍, lo̍ŋ nda̍ a̍a̍ ku̍ā a̍ la̍ŋ le̍ chīɛ̄ɛ̄ŋīa̍a̍ ni̍. O̍ ko̍ŋ 
kɔ̍ɔ̍lī sīōndīī nda̍ tūāū chɔ̍lūa̍a̍ ve̍ bɛ̍ɛ̍ wāŋnda̍ Fīli̍i̍tīāā nda̍ a̍a̍ bɛ̍ɛ̍ndīāā ndi̍ ni̍. 
Ndu̍yɛ̍ nyɛ̄ sɔ̄lāa̍ pīla̍ wāŋnda̍ Fīli̍i̍tīāā nda̍ a̍a̍ ki̍lūl I̍sɔ̄lūɛ̍i̍ya̍ le̍ nyɛ̄m mu᷅ŋ 
chīɛ̄ɛ̄ŋīa̍a̍ a̍ sīōndīī kēŋ bɛ̄ɛ̄ndīa̍a̍ ni̍. 

22Pāa̍le̍ Fīli̍i̍tīāŋnda̍ ā hu᷄ŋ chi᷅ŋa̍la᷅ŋ I̍sɔ̄lūɛ̍i̍ya̍ a̍ sɔ̍ŋgɔ̄ɔ̍ le̍ŋ, mɛ̄ɛ̍ Sɔ̍ɔ̄ nda̍ chōna̍ta᷅ŋ 
po̍ ndɔ̄ mi̍ nda̍ a̍a̍ nɔ᷅ mɔ̄ɔ̄ŋ fāŋndo̍ŋ a̍ ba̍lta̍ŋ. Kɛ̍ so̍vɛ̄i̍ya̍a̍ I̍sɔ̄lūɛ̍i̍ya̍ ki̍nɛ̍i̍, ō pīlɛ̍ 
bɛ̍ɛ̍ ndu̍ o̍o̍ nɔ̍ i̍mɔ̍ɔ̄ le̍ kɛ̄lɛ̄ŋgāā mbō nɔ̄ ba̍l. 

23Mi̍ Fīli̍i̍tīāŋnda̍ ā vīāŋ so̍vɛ̄i̍ya̍a̍ ndāa̍ ku̍ndāa̍ ō pīlɛ̍ o̍ nɛ̄i̍ ku̍ɛ̄ Mīkīma̍sī chi̍e̍e̍ wo̍ 
le̍ wāa̍ ndu̍ māndāa̍. 

Sa̍a̍mi̍ɛ̍ɛ̄ Tāso̍o̍ 14 

Chōna̍ta᷅ŋ to̍sa̍ mi ̍Is̍ɔl̄ūɛi̍y̍a̍ yām Fīlii̍t̍īāŋnda̍ 
1Pāa̍le̍ pi᷅lɛ̍, mi̍ Chōna̍ta᷅ŋ, po̍ Sɔ̍ɔ̄ wo̍ dīmūl po̍ chu̍ā pīāāndu̍ bi̍īlūl ndu̍ wōlɔ̄ɔ̄lā 
ndɔ̄la̍ chɔ̄ūla̍ŋ ndo̍ āā, “ŋ tāŋ ŋ̄ kɔ̍ o̍ dɔ̍ɔ̍ŋgɔ̍ Fīli̍i̍tīāŋnda̍.” Kɛ̍ Chōna̍ta᷅ŋ di̍mu̍l Sɔ̍ɔ̄ 
fi̍nyā ndɔ̄ a̍ ndi̍ o̍kɔ̄ɔ̄ le̍. 

2Sɔ̍ɔ̄ nda̍ pūa̍a̍ ndūa̍a̍ chɔ̄ūwa̍ ā wa̍ īchāli̍ Ki̍bīāā chi̍e̍e̍ le̍kɔ̍ɔ̍ o̍ yɔ̄m bɛ̄ndū pīlɛ̍ 
bɛ̄ŋgu̍, o̍ fo̍ndāŋ nda̍ vēēlū āā, Mi̍ki̍lɔ̄ŋ ndo̍. Ndu̍ o̍o̍ nɔ̍ pūa̍a̍ chɔ̄ūwa̍ kɛ̄mɔ̄ɔ̍ lē 
ŋɔ᷄mpu᷅m. 

3Po̍ pi᷅lɛ̍ wa̍ nda̍ tɛ̄ɛ̄ŋ dīōla̍ŋ āā, A̍hi̍chā, ndu̍ wa̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ni̍. 
Dōma̍ wānāā sōlīāā lāsa̍lāa̍ ō wa̍ ndu̍ lēkɔ̄ɔ̍. Ndu̍yɛ̍ A̍hi̍chā ko̍ŋ fi̍nyā ndɔ̍ wa̍ 
A̍hi̍tu̍bī ni̍, bɛ̄ndōo̍ I̍ka̍bɔ̄ɔ̄. I̍ka̍bɔ̄ɔ̄ yɛ̍ fi̍nyā ndɔ̍ wa̍ Fi̍ni̍ha̍a̍sī, po̍ I̍lā wo̍, wāna̍ ndu̍ 
o̍o̍ so̍lī sa̍lāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ Si̍lɔ̄ɔ̄ chi̍e̍e̍ wo̍. Ndu̍yɛ̍ bōōndi̍i̍ Chōna̍ta᷅ŋ ma̍l 
mbo̍ kūā kɔ̄lā lāŋ nde̍ wānā o̍ wānā si̍na̍ a̍ ndi̍ o̍kɔ̄ɔ̄ le̍. 

4Ndu̍yɛ̍ nɛ̄i̍ Chōna̍ta᷅ŋ o̍ ke̍e̍ku̍ le̍ kɔ̄la̍ŋ o̍ dɔ̍ɔ̍ŋgɔ̍ Fīli̍i̍tīāŋnda̍ ha̍ā ni᷄ŋ ndo̍, pōūtā 
bɛ̄ŋnda̍ŋ lā wa̍ ndu̍ lāchī fe̍ke̍fe̍ke̍, ho̍ō wa̍ ba̍ā, ho̍ō wa̍ ba̍ā. Pōūta̍ŋ ndāŋ ō pīlɔ̍ɔ̍ 
dīōla̍ŋ āā, Bōsɛ̍sī, ō pīlɔ̍ɔ̍ āā Sɛ̍nɛ̄ɛ̄. 

5Pōūwo̍ ō pīlɔ̍ɔ̍ wa̍ bā lūāŋ ndo̍ kūmbū Mīkīma̍sī chi̍e̍e̍ wo̍ mi̍ ō pīlɔ̍ɔ̍ wā bā tōū 
wo̍ kūmbū Ɛ̄sīɔ̄ŋkɛ̍bɛ̄ chi̍e̍e̍ wo̍. 

6Mi̍ Chōna̍ta᷅ŋ di̍mūl po̍ chu̍ā pīāāndu̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ āā, “ŋ̄ 
kɔ̍ o̍ dɔ̍ɔ̍ŋgɔ̍ wānāa̍ fo̍ndūa̍a̍ cho̍ ha̍ā ā si̍nā ha̍ā Mɛ̄lɛ̄ka̍ le̍ wa̍, mī ŋ̄ kɔ̍ chi᷅ŋa̍la᷅ŋ 
nda̍. Kɛ̄lɛ̄ŋgāā mī Mɛ̄kɛ̄ka̍ Ya̍a̍wɛ̄ɛ̄ o̍ ma̍la̍ na̍a̍ mī ŋ̄ yēm nda̍. Mi̍ chē bɛ̍ɛ̍ mi̍ ŋ̄ wā 
na̍a̍ ŋi̍ɔ̍ɔ̍ŋ kpe̍, kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ nɔ̍lā mbō ke̍ na̍a̍ kpāāyāa̍ mī ŋ̄ yēm nda̍.” 

7Mi̍ po̍ chu̍ā pīāāndōo̍ ō dīmūl ndu̍ āā, “Nyɛ̄ o̍ nyɛ̄ ŋ̄ yīya̍ŋ pɛ̍ māā ō bɛ̄nda̍ to̍sa̍, ŋ̄ 
chō dīōm pīlɛ̍. I̍ cho̍ nu̍m kɔ̄ɔ̄lī.” 

8Mi̍ Chōna̍ta᷅ŋ lo᷅ o̍ ko̍ŋ mbo̍ dīmūl ndu̍ āā, “Ŋ̄ kɔ̍ mī ŋ̄ kɔ̍ fu̍lā nda̍ o̍ hɔ̄l de̍ŋ mā chē 
na̍a̍. 

9Tē ā chē na̍a̍ pɛ̍, mā dīmu̍l na̍a̍ āā, ‘Lā chu᷄m ndɔ̍ na̍a̍ lo̍ŋ, ŋ̄ kōmāl nya̍?’ Ŋ̄ chu᷄m 
nda̍, ŋ̄ ku̍ē nāa̍ nda̍ chō wa̍ le̍. 

10Kɛ̍ tē ā vēēlu̍ na̍a̍ pɛ̍ āā, ‘Lā he᷄l na̍nu᷄ŋ mī lā kōma̍l na̍a̍,’ ŋ̄ he᷄l. Ko̍ŋ cho̍ wa̍ 
tāāmāsi̍o̍o̍ ni̍ māā Mɛ̄lɛ̄ka̍ Ya̍a̍wɛ̄ɛ̄ o̍ ke̍ na̍a̍ kpāāyāa̍ le̍ mī ŋ̄ yēm nda̍.” 

11O̍ ko̍ŋ, ma̍ kɔ̍ fu̍lā Fīli̍i̍tīāŋnda̍ o̍ hɔ̄l de̍ŋ, mi̍ Fīli̍i̍tīāŋnda̍ ā chā nda̍. Mɛ̄ɛ̍ 
Fīli̍i̍tīāŋnda̍ chē nda̍, ma̍ dīmu̍la᷅ŋ āā, “Mi̍ lā chē Hi̍būlūi̍ya̍ hūnɔ̄ɔ̍ a̍ wūūwo̍ lɛ̄ŋ, ā 
chō fūlāa̍ o̍ so̍o̍ŋnda̍ŋ ni᷄ŋ nāa̍ nda̍ chō ā vīŋīa̍ŋ nda̍.” 

12O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ wa̍ o̍ dɔ̍ɔ̍ŋgɔ̍ nda̍ kēlū ho̍ō wo̍ wa̍ ni᷄ŋ nda̍ ā dīmūl 
Chōna̍ta᷅ŋ nda̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ chōo̍ cho̍o̍ āā, “Lā 
he᷄l na̍nu᷄ŋ mī lā kōma̍l na̍a̍, ŋ̄ chō nya̍ chɔ̄m.” O̍ ko̍ŋ, mi̍ Chōna̍ta᷅ŋ di̍mūl wāna̍ ndɔ̍ 
bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ āā, “He̍l la̍ kɔ̄ɔ̄lī, Mɛ̄lɛ̄ka̍ Ya̍a̍wɛ̄ɛ̄ o̍ ma̍l 
Fīli̍i̍tīāŋnda̍ pāa̍le̍ hāūle᷅ŋ I̍sɔ̄lūɛ̍i̍ya̍ o̍ bā.” 

13O̍ ko̍ŋ, mi̍ Chōna̍ta᷅ŋ nda̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ ā wūū 
a̍ lābā ma̍ hēl. O̍ ko̍ŋ kɔ̍ɔ̍lī, ma̍ kɔ̍ chi᷅ŋa̍la᷅ŋ Fīli̍pīāŋnda̍ ha̍ā a̍ sɔ̍ŋgɔ̍ɔ̍. Mī Chōna̍ta᷅ŋ 
ku̍ā la̍chi̍ a̍ nda̍ lɔ̄ɔ̍ mā dēlī, mī wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ 
ndu̍ di̍ū nda̍ ā mākɔ̄ɔ̄. 

14O̍ bēndu̍ bɛ̍ɛ̍ a̍ ti᷅ŋ te̍ mi̍ Chōna̍ta᷅ŋ nda̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ 
chɔ̄ūla̍ŋ ndo̍ ā dīī Fīli̍i̍tīāŋnda̍ ŋ̄wāŋ bi̍di̍i̍ŋ (20) o̍ yōndō ībūŋgā pɔ̄mbu̍i̍i̍ni̍i̍ ni̍ŋ. 

15O̍ ko̍ŋ, mi̍ sīōōŋīī bɛ̄ndūe̍i̍ bīī wāŋnda̍ Fīli̍i̍tīāā mi̍ kɔ̄lta̍ŋ lā hīīlu᷄ŋ nda̍ ni᷄ŋ kpo̍u̍, 
so̍vɛ̄i̍ya̍a̍ wa̍ o̍ dɔ̍ɔ̍ŋgɔ̍ wa̍ ni̍, a̍ ku̍ā I̍sɔ̄lūɛ̍i̍ya̍ dēlɔ̄ɔ̍ chōo̍ mā pūŋgā nyɛ᷅m nda᷄ŋ nda̍ 
ni̍, nda̍ kpo̍u̍ mi̍ kɔ̄lta̍ŋ lā lāāsi̍a̍ŋ nda̍ ni᷄ŋ tu᷅. Mi̍ Mɛ̄lɛ̄ka̍ tōsā, mi̍ lɛ̄ŋnde̍ŋ lē nyīīyā 
o̍ fo̍ndā nda̍ wa̍ wo̍, o̍ ko̍ŋ kɔ̍ɔ̍lī, mi̍ sīōōŋīī bɛ̄ndūe̍i̍ chɔ̄ɔ̄lū nda̍ bīyɔ̄ɔ̄. 

Is̍ɔl̄ūɛi̍y̍a̍ yēm Fīlii̍t̍īāŋnda̍ 
16Ndu̍yɛ̍ Sɔ̍ɔ̄ pūa̍a̍ ndūāā mɛ̍ŋgɛ̄lāa̍ ā wa̍ Ki̍bīāā, o̍ būŋgɛ̄ī Bɛ̍ŋnja̍mīŋnde̍ ni᷄ŋ. O̍ 
ko̍ŋ, ma̍ chā, Fīli̍i̍tīāŋnda̍ ā pūūsi̍a̍ŋ o̍ dɔ̍ɔ̍ŋgɔ̍ nda̍ wa̍ wo̍ ma̍ wā nyāānɔ᷄ŋndo̍ 
kpe̍e̍kpe̍i̍, ā wa̍ kīlta̍ŋ bā o̍ bā fe̍e̍. 

17O̍ ko̍ŋ kɔ̍ɔ̍lī, ma̍ dīmūl Sɔ̍ɔ̄. Mi̍ Sɔ̍ɔ̄ di̍mūl wānāa̍ wa̍ pūa̍a̍ ndūa̍a̍ bōlle̍ŋ nda̍ āā, 
“Lā mɛ̄ɛ̄ndi̍a̍ŋ ndɔ̍ so̍vɛ̄i̍ya̍ tɛ̄ɛ̄ŋ kpo̍u̍, mī lā sīna̍ wāna̍ cho̍ na̍a̍ tɛ̄ɛ̄ŋ te̍ wo̍.” O̍ ko̍ŋ, 
ma̍ mɛ̄ɛ̄ndīa̍ŋ, ma̍ sāālu᷄ŋ māā Chōna̍ta᷅ŋ nda̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ 
chɔ̄ūla̍ŋ māā ndo̍ ā cho̍ nda̍ tɛ̄ɛ̄ŋ te̍. 

18Mi̍ Sɔ̍ɔ̄ lo᷅ o̍ ko̍ŋ mbo̍ dīmūl A̍hi̍chā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ āā, “Hu̍ŋ a̍ 
kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ na̍nu᷄ŋ.” Ndu̍yɛ̍ a̍ te̍le̍ŋ ko̍ŋ tē I̍sɔ̄lūɛ̍i̍ya̍ nda̍ a̍a̍ wa̍ kɔ̄la̍ŋ 
o̍ chɔ̄ūwo̍ pɛ̍, a̍ kɔ̍fu̍ Mɛ̄lɛ̄ka̍a̍ nda̍ a̍a̍ ku̍ā ni̍. 

19Sɔ̍ɔ̄ cho̍ sūɛ̍i̍ nāa̍ wāna̍ so̍lī sa̍lāa̍ wo̍ chūā mbo̍ tūɛ̄ī mi̍ bɔ̄ɔ̄lūū bɛ̄ndōo̍ chɔ̄ɔ̄lū 
yɔ̄nu᷄ŋ Fīli̍i̍tīāŋnda̍ tɛ̄ɛ̄ŋ, ā wa̍ īwo̍o̍lūŋ wo̍o̍lūŋnde̍ kpe̍e̍kpe̍i̍. O̍ ko̍ŋ, mi̍ Sɔ̍ɔ̄ di̍mūl 
wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ āā, “Ō wa̍ ni̍ko̍ le̍nde̍ Āchi̍chā.” 

20O̍ ko̍ŋ kɔ̍ɔ̍lī, mi̍ Sɔ̍ɔ̄ chu̍ā pūa̍a̍ ndūāā kɛ̍mɛ̄ le̍ ŋɔ̍mpu᷅m nda̍ ma̍ kɔ̍ sa̍ā 
Fīli̍i̍tīāŋnda̍ ha̍ā a̍ sɔ̍ŋgɔ̄ɔ̍. Ā kōma̍l Fīli̍i̍tīāŋnda̍ nda̍ pi̍la̍ chō lɔ̄ɔ̄vi̍āŋndo̍ kpe̍e̍kpe̍i̍, 
dīūwa᷅ŋndo̍ tu̍ŋ nda̍ wa̍ ni̍, nda̍ a̍a̍ si̍nā nyɛ᷅ o̍ nyɛ̄ nda̍ a̍a̍ yɔ᷅ŋ te̍. 

21O̍ ko̍ŋ kɔ̍ɔ̍lī, Hi̍būlūi̍ya̍a̍ wa̍ Fīli̍i̍tīāŋnda̍ tɛ̄ɛ̄ŋ, ma̍ wā nda̍ nda̍ā o̍ dɔ̍ɔ̍ŋgɔ̍ nda̍ kēlū 
wo̍ wa̍ ni᷄ŋ nda̍, nda̍ bɛ̍ɛ̍ mɛ̄ɛ̍ nda̍ chē le̍nde̍ ma̍ hīāū nu᷄ŋ chāāŋāā ndāā I̍sɔ̄lūɛ̍i̍ya̍ 
kɔ̄ɔ̄lī ma̍ mūlu̍la᷅ŋ Fīli̍i̍tīāŋnda̍ a̍ sɔ̍ŋgɔ̄ɔ̍. 

22O̍ ko̍ŋ kɔ̍ɔ̍lī, mɛ̄ɛ̍ I̍sɔ̄lūɛ̍i̍ya̍a̍ wa̍ ā vīŋīa̍ŋ o̍ lɛ̄ŋndē īpēmbūle̍ŋ E̍fi̍lūēm nda̍ ā tūēī 
māā I̍sɔ̄lūɛ̍i̍ya̍ yēm Fīli̍i̍tīāŋnda̍ mi̍ Fīli̍i̍tīāŋnda̍ wā nyāānɔ᷄ŋndo̍, nda̍ bɛ̍ɛ̍ ma̍ 
fūūlīāā nāa̍ nda̍ wa̍ ā vīŋīa̍ŋnda̍, ma̍ tīsā Fīli̍i̍tīāŋnda̍ kɔ̄ɔ̄lī. 

23Ndu̍yɛ̍, ma̍ lō sɔ̍ŋgɔ̄ɔ̍ a̍ Fīli̍i̍tīāŋnda̍ ma̍ hīāū Bɛ̍ta̍vīŋ chi̍e̍e̍ le̍kɔ̍ɔ̍lī a̍ nda̍. O̍ ko̍ŋ, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ I̍sɔ̄lūɛ̍i̍ya̍ yām Fīli̍i̍tīāŋnda̍, mi̍ Mɛ̄lɛ̄ka̍ chīīndīāā 
I̍sɔ̄lūɛ̍i̍ya̍ pāa̍le̍ le̍ŋ ya̍a̍mɔ̍ɔ̍wa̍a̍ ndāa̍ o̍ bā. 

Mɛɛ̄ ̍sɔŋ̍gɔɔ̄ ̍chūū nyɛ ̍yɔn̍u̍ŋndo̍ 
24Mɛ̄ɛ̍ sɔ̍ŋgɔ̄ɔ̍ ho̍ō ō kāndu̍ŋ, mi̍ Sɔ̍ɔ̄ do̍ū pūa̍a̍ ndūa̍a̍ sāwāa̍, mbo̍ dīmūl nda̍ āā, 
“Pāa̍le̍ŋ lē dēl le̍nde̍, ha̍a̍a̍ mbō lo̍ o̍ ko̍ŋ mī chi̍i̍ Fīli̍i̍tīāŋnda̍ yōmɔ̄ɔ̄, wānā o̍ wānā 
mi̍a̍a̍nu᷄ŋ nyɛ᷅ dīa̍a̍ o̍ sōndō le̍. Sɔ̍ŋgɔ̄ɔ̍ ho̍ō chūū le̍nde̍ wānā o̍ wāna̍ mɛ̍ɛ̍nu᷄ŋ nyɛ᷅ 
dīa̍a̍ o̍ sōndō pɛ̍ sēndi̍o̍o̍ chō nu̍m chōo̍.” Ndu̍yɛ̍ pāa̍le̍ le̍ŋ kpɛ᷅ŋ wānā o̍ wānā 
me̍e̍nu̍ŋ nyɛ᷅ dīa̍a̍ o̍ sōndō le̍, yīa̍a̍ŋ mā wa̍ ni᷅ŋ nda̍ nɛ̄īyo̍ kpe̍e̍kpe̍i̍. 

25O̍ ko̍ŋ kɔ̍ɔ̍lī, nda̍ kpo̍u̍ ma̍ cha᷄ŋ ma̍ kūā o̍ būndɔ̍ɔ̍ ni᷄ŋ. Ā lo̍ bālɔ̄ɔ̍, ma̍ sāālu᷄ŋ li̍a̍a̍ŋ 
lɛ̄ŋ. 

26Mɛ̄ɛ̍ nda̍ hīōū vɛ̄lɛ̄ lāchi̍, ma̍ kōmāl vɛ̄lɛ̄ ma᷅ŋ, o̍ yɔ̄mndo̍ mā chō dēlīo̍o̍ pa̍ pā, kɛ̍ 
wānā o̍ wānā ye̍ē ba̍ le̍, fo̍ndōle̍ sīōōŋnde̍ wa̍ nda̍ le̍ sēndi̍ Sɔ̍ɔ̄ o̍ me̍na̍ wo̍. 

27Kɛ̍ bōōndi̍i̍ Sɔ̍ɔ̄ wa̍ sūɛ̍i̍ he̍ī dīmīo̍o̍ ve̍, Chōna̍ta᷅ŋ po̍ ndɔ̍ ndu̍ tu̍i̍i̍ le̍. Mɛ̄ɛ̍ nda̍ 
kōma̍l līa̍a̍ŋ ma̍ŋ, mi̍ Chōna̍ta᷅ŋ wo̍ū tīnda̍ wa̍ ndu̍ o̍ bā wo̍, mbo̍ sōlī mā ti᷄ŋ mbo̍ 
dīā. Ndu̍yɛ̍ dīmīo̍o̍ nu̍a̍ā mbo̍ dīā līa̍a̍ŋ māŋ mbo̍ yɔ̄nu᷄ŋ bɛ̍ɛ̍ nyɛ᷅ kɛ̄ndɛ̍ī. 

28Mi̍ pūa̍a̍ fi̍nyā ndɔ̄ wa̍ ō pīlɛ̍ dīmūl ndu̍ āā, “Na̍a̍ kpo̍u̍ yīa̍a̍ŋ mā chō na̍a̍ nɛ̄īyo̍. 
Kɛ̍ fi̍nyā nūm o̍ si̍la̍ na̍a̍ o̍ kālā ka̍lā, ndu̍yɛ̍ mbo̍ mēnā po̍ māā hāū kpɛ᷅ŋ, wānā o̍ 
wānā mɛ̍ɛ̍nu᷄ŋ nyɛ᷅ dīa̍a̍ o̍ sōndō pɛ̍ sēndi̍o̍o̍ chō nu̍m chōo̍.” 

29Mi̍ Chōna̍ta᷅ŋ di̍mī āā, “Dɛ̍nɛ̍ pa̍lāā yɛ̄ɛ̄ kpe̍e̍kpe̍i̍ kɛ̄kɛ̍ tūsi̍ yɛ̄ ho̍ō hāū wa᷅ŋnda̍ 
chōo̍! To̍fa̍ wɔ̍, lɛ̄ma̍ pɔ̍mbɔ̄mā ya̍ I̍ la̍ŋga̍ di̍ō ma᷅ŋ nda̍ŋ I̍ yɔ̍nu̍ŋ bɛ̍ɛ̍ nyɛ᷅ kɛ̄ndɛ̍ī. 

30Wāŋnda̍ di̍ nyɛ᷅ dīāā le̍ ma̍ sɔ̄ŋgā nu̍a̍ā tē nda̍ a̍a̍ de᷅ ni᷅ŋ pɛ̍ ha̍ū nyɛ̍ dīāā nda̍ chō 
ho̍ō ya̍a̍mɔ̍ɔ̍wa̍a̍ ndāa̍ pūŋgāa̍ o̍ lābā wo̍, ā wa̍ yōōmūa̍ŋ sɔ̄lā le̍ sɔ̍ŋgɔ̄ɔ̍, mī nda̍ a̍a̍ 
di̍u̍ Fīli̍i̍tīāŋnda̍ mi̍ ndu̍ o̍o̍ hi̍o̍ū bɛ̍ɛ̍ ā nda̍ dīu̍ ha̍ā wa̍. Kɛ̍ mɛ̄ɛ̄māā nu̍a̍ā o̍ to̍sa̍ 
hāū ni̍ I̍ si̍na̍ le̍.” 

31O̍ ko̍ŋ, mi̍ I̍sɔ̄lūɛ̍i̍ya̍ yām Fīli̍i̍tīāŋnda̍. Mɛ̄ɛ̍ nda̍ chūa̍ nda̍ a̍ sɔ̍ŋgɔ̄ɔ̍ Mīkīma̍sī chi̍e̍e̍ 
ka̍ū ma̍ kɔ̍ mɛ̍ɛ̍lū nda̍ A̍i̍cha̍lɔ̄ŋ chi̍e̍e̍. Ndu̍yɛ̍ yīa̍a̍ŋ mā wa̍ ni᷅ŋ I̍sɔ̄lūɛ̍i̍ya̍ nɛ̄īyo̍ 
kpe̍e̍kpe̍i̍ a̍ te̍le̍ŋ ko̍ŋ, ā wa̍ ni᷅ŋ ā sāŋgāā yɔ᷅kɔ̍ɔ̄. 

32Mɛ̄ɛ̍ yīa̍a̍ŋ mā nɛ̄i̍ nda̍ te̍i̍ sāa̍ nda̍ pūŋga̍ nu̍a̍ā ya̍a̍mɔ̍ɔ̍wa̍a̍ ndāa̍ o̍ bā a̍ nāūwa̍ 
wa̍, ma̍ dīū nda̍ ma̍ chāl vīsīŋ mu᷅ŋ dīo̍o̍ ŋ̄kīyɛ̍i̍ le̍nde̍ a̍ kōo̍wa̍ŋ. 

33O̍ ko̍ŋ, mi̍ wāŋnda̍ mālnu᷄ŋ ma̍ kɔ̍ di̍mūl Sɔ̍ɔ̄ āā, “Wāŋnda̍ chō yɔ̄ŋ wɔ̄ɔ̍ŋndo̍ 
tōsāa̍ a̍ Mɛ̄lɛ̄ka̍ Ya̍a̍wɛ̄ɛ̄. Ā bīī ma̍ dīū chɔ̄lūāā nda̍ bīu̍ ya̍a̍mɔ̍ɔ̍wa̍a̍ ndāa̍ o̍ bā wa̍ 
ma̍ chāl vīsīŋ mu᷅ŋ dīo̍o̍ ŋ̄kīyɛ̍i̍yo̍ŋ, a̍ kōo̍wa̍ŋ le̍nde̍.” Mɛ̄ɛ̍ Sɔ̍ɔ̄ tu̍e̍ī sūɛ̍i̍ he̍ī, mbo̍ 
dīmī āā, “Wāŋnda̍ I̍sɔ̄lūɛ̄ī a̍ to̍sa̍ yɔ̄ŋ wɔ̄ɔ̍ŋ bɛ̄ndū bɛ̍ndū.” Mbo̍ dīmūl pūa̍a̍ ndūa̍a̍ 
āā, “Lā pīmbu̍l po̍ū bɛ̄ndōo̍ mī lā hīŋ a̍ ndu̍ na̍nu᷄ŋ. 

34O̍ ko̍ŋ kɔ̍ɔ̍lī, mī lā bālu̍ wāŋnda̍ chōo̍ o̍ dɔ̍ɔ̍ŋgɔ̍ nāa̍ kpo̍u̍, mī lā dīmu̍l nda̍, mī 
wānā o̍ wānā hi᷅ŋ a̍ sāa̍ ndɔ̄ɔ̍, ɔ̄ɔ̄ nāū ndɔ̄ɔ̍ na᷄ŋ mī lā hu᷄ŋ di̍ū nda̍ ya̍ o̍ hɔ̄l na᷄ŋ mī 
lā dē. Kɛ̍ lā to̍sā yɔ̄ŋ wɔ̄ɔ̍ŋ su̍u̍ wa̍ā le̍nde̍ a̍ Mɛ̄lɛ̄ka̍ Ya̍a̍wɛ̄ɛ̄ mī lā dē vīsīo̍ŋ a̍ 
kōo̍wa̍ŋ lēni᷄ŋ te̍.” O̍ ko̍ŋ, mi̍ wānā o̍ wānā hu᷅ŋ a̍ chɔ̄lū ndɔ̄ɔ̍ īchɔ̄l kōŋ lo̍ŋ ma̍ hu᷄ŋ 
di̍ū nda̍ Sɔ̍ɔ̄ o̍ hɔ̄l lo̍ŋ, ma̍ dīā nda̍ lo̍ŋ. 

35O̍ ko̍ŋ kɔ̍ɔ̍lī, mi̍ Sɔ̍ɔ̄ ta̍ŋgūl ma̍āŋndo̍ lo̍ŋ le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 
Ndu̍yɛ̍ ma̍āŋ ndɔ̍ tāse̍ o̍ te̍ŋgu̍l Mɛ̄lɛ̄ka̍ Ya̍a̍wɛ̄ɛ̍ wo̍ wa̍ ko̍ŋ ni̍. 

36O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl nda̍ āā, “ŋ̄ tīsa᷅ŋ Fīli̍i̍tīāŋnda̍ ha̍ā kɔ̄ɔ̄lī chūɛ̄llɛ̄ŋ mī ŋ̄ 
kɔ̍ pu̍ŋgā nyɛ̄m nda̍ŋ ndu̍yɛ̍ mī ŋ̄ dīu̍ nda̍, chɔ̍ŋ na̍nu᷄ŋ a̍ pāa̍le̍ŋ sīɔ̍ɔ̍ mī ŋ̄ bāsu̍ nda̍ 
tɛ̍ɛ̍.” Mi̍ pūa̍a̍ ndūa̍a̍ dīmūl ndu̍ āā, “Nyɛ̄ o̍ nyɛ̄ ŋ̄ dīmu̍l na̍a̍ pɛ̍ le̍ tōsāa̍, na̍a̍ ŋ̄ chō 
ā bɛ̄ɛ̄ndīa̍ŋ le̍ tōsāa̍.” Kɛ̍ mi̍ wānāā sōlīāā lāsa̍lāa̍ ā dīmūl ndu̍ āā, “ŋ̄ nyūna᷅ŋ ndɔ̄ 
fɛ̍ɛ̍ŋ Mɛ̄lɛ̄ka̍ dīōm a̍ ndi̍ o̍kɔ̄ɔ̄ fāllo̍.” 

37O̍ ko̍ŋ, mi̍ Sɔ̍ɔ̄ nyu̍nā Mɛ̄lɛ̄ka̍ dīōm āā, “Mɛ̄lɛ̄ka̍, bāā I̍ kɔ̍ mī kɔ̍ sɔ̍ŋgā a̍ 
Fīli̍i̍tīāŋnda̍? Ā kē ya̍ ni̍ŋ kpa̍a̍yāa̍ mī kɔ̍ yɔ̍m nda̍?” Kɛ̍ Mɛ̄lɛ̄ka̍ mūli̍ ndu̍ dīōm 
pāa̍le̍ le̍ŋ te̍. 

38Mi̍ Sɔ̍ɔ̄ lo᷅ o̍ ko̍ŋ mbo̍ dīmūl wāŋ bɛ̄ndūa̍a̍ I̍sɔ̄lūɛ̄ī āā, “Lā hu᷄ŋ mī ŋ̄ hu᷄ŋ wu̍u̍nūŋ 
kōllo̍, mī ŋ̄ sīna̍ yɔ̄ŋ wɔ̄ɔ̍ŋ na̍a̍ ŋ̄ tōsa̍ a̍ Mɛ̄lɛ̄ka̍ mbo̍ kɛ̄ɛ̄ na̍a̍ pāa̍le̍ hāūle᷅ŋ dīōm 
mūlī wo̍. 

39Ndu̍yɛ̍ wānā o̍ wānā na̍a̍ ŋ̄ sāālu̍ŋ pɛ̍ māā ndu̍ to̍sa̍ yɔ̄ŋ wɔ̄ɔ̍ŋ kōŋ ni̍, ā yɔ᷄ŋ bɛ̍ɛ̍ 
āā Chōna̍ta᷅ŋ po̍ nī pīɔ̍mndo̍ o̍ sɔ̍lā ni̍. Tē I̍ to̍sa̍ ke̍ŋ te̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ ya̍ 
nyɛ̄ pālāa̍ chōo̍.” Kɛ̍ wānā o̍ wānā su̍u̍ le̍. 

40Mi̍ Sɔ̍ɔ̄ di̍mūl I̍sɔ̄lūɛ̍i̍ya̍ kpo̍u̍ āā, “Nya̍ ki̍nɛ̍i̍ lā hīo̍u̍ ku̍mbūe̍i̍ pīlɛ̍, ya̍ ni̍, Chōna̍ta᷅ŋ 
po̍ nī ni̍ mī na̍a̍ ŋ̄ si᷄m kūmbūe̍i̍ pīlɛ̍i̍.” Mi̍ wāŋnda̍ dīmūl ndu̍ āā, “Nyɛ̄ o̍ nyɛ̄ ŋ̄ yīya̍ŋ 
pɛ̍ māā ō bɛ̄nda̍ to̍sa̍ fāllo̍.” O̍ ko̍ŋ, mi̍ Sɔ̍ɔ̄ nda̍ Chōna̍ta᷅ŋ po̍ ndɔ̄ nda̍ sīm nda̍ ŋi̍ɔ̍ɔ̍ŋ, 
I̍sɔ̄lūɛ̍i̍ya̍ kpo̍u̍ mi̍ nda̍ sīm ku̍ndā. 

41Mi̍ Sɔ̍ɔ̄ pi̍ɛ̍ī Mɛ̄lɛ̄ka̍ mbo̍ dīmī āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, I̍ ye̍e̍ma̍ 
mī si̍na̍ le̍ sa̍bū ŋ̄ kɛ̄ɛ̍ ya̍ pāa̍le̍ hāūle᷅ŋ dīōm mūlī wo̍. Tē ō wa̍ pɛ̍ māā yɔ̄ŋ wɔ̄ɔ̍ŋndo̍ 
na̍a̍ ŋ̄ tōsa̍ a̍ nūm ni̍, ŋ̄ yēēma̍ mī ŋ̄ sīna̍ wānā kpe̍e̍kpe̍i̍ to̍sa̍ yɔ̄ŋ wɔ̄ɔ̍ŋndo̍ ho̍ō 

wo̍. Ya̍ ni̍, chōna̍ta᷅ŋ po̍ nī ni̍ tē na̍a̍ tɛ̄ɛ̄ŋ yɔ̄ŋ wɔ̄ɔ̍ŋndo̍ ō chō ni̍, ɔ̄ɔ̄ tē I̍sɔ̄lūɛ̍i̍ya̍a̍ 
tu̍a̍ā ha̍ā o̍ cho̍ tɛ̄ɛ̄ŋ ni̍, tē ŋ̄ wūu̍ kōllo̍ ho̍ō pɛ̍, a̍ chɔ̍m na̍a̍ tāāmāsi̍o̍o̍.” Mɛ̄ɛ̍ nda̍ 
wūu̍ kōo̍ŋ, ma̍ sāālu᷄ŋ māā Sɔ̍ɔ̄ nda̍ Chōna̍ta᷅ŋ po̍ ndɔ̄ tɛ̍ɛ̄ŋ yɔ̄ŋ wɔ̄ɔ̍ŋndo̍ ō chō ni̍, 
māā I̍sɔ̄lūɛ̍i̍ya̍ si̍nā i̍sɔ̄ɔ̍ o̍ īsɔ̄ɔ̍ a̍ ndi̍ o̍kɔ̄ɔ̄ le̍. 

42O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl wāŋ bānāā I̍sɔ̄lūɛ̍i̍ya̍ āā, “Lā wūūlu̍l na̍a̍ kōllo̍, ya̍ ni̍ 
Chōna̍ta᷅ŋ pɔ̍ nī ni̍ mī ŋ̄ sīna̍ wāna̍ to̍sa̍ yɔ̄ŋ wɔ̄ɔ̍ŋndo̍ ho̍ō wo̍.” Mɛ̄ɛ̍ nda̍ wūu̍ kōllo̍, 
ma̍ sāālu᷄ŋ māā Chōna̍ta᷅ŋ to̍sa̍ yɔ̄ŋ wɔ̄ɔ̍ŋndo̍ ni̍. 

43Mi̍ Sɔ̍ɔ̄ fi̍nyā ndɔ̄ nyu̍nā ndu̍ āā, “Chɔ̍m ya̍ nyɛ̄ ŋ̄ tōsa̍ wo̍.” Mi̍ Chōna̍ta᷅ŋ di̍mūl 
ndu̍ āā, “Mɛ̄ɛ̍ na̍a̍ ŋ̄ kōma̍l līa̍a̍ŋ yōndōo̍ ni᷄ŋ, yīa̍a̍ŋ mā wa̍ ya̍ nɛ̄īyo̍, mi̍ wo̍ū tīnda̍ 
wa̍ ya̍ o̍ bā wo̍ mi̍ so̍lī nyɛ̄ pɔ̄mbɔ̄ mi̍ di̍ā. Le̍la̍ŋ ā chē ya̍ I̍ bɛ̍ɛ̍ndi̍a̍ŋ mī sɔ̍la̍ 
pīɔ̍mndo̍.” 

44Mi̍ Sɔ̍ɔ̄ di̍mūl ndu̍ āā, “Chōna̍ta᷅ŋ, nūm fɔ̍ ma̍ tōsā he̍ī ā nɔ̄ mā sɔ̍la̍ pīɔ̍mndo̍, tē I̍ 
to̍sa̍ ko̍ŋ te̍ Mɛ̄lɛ̄ka̍ tūsi̍ ya̍ nyɛ̄ pālāa̍ chōo̍.” 

45Mi̍ wāŋnda̍ I̍sɔ̄lūɛ̄ī a̍ di̍mūl Sɔ̍ɔ̄ āā, “Ha̍lā ka̍ā kɛ̍ fāllo̍, kɛ̍ Chōna̍ta᷅ŋ o̍ sɔ̍lā 
pīɔ̍mndo̍ le̍ he̍ī le̍. Fo̍ndōle̍, ndu̍ chi̍i̍ndi̍a̍a̍ yōōmūlā I̍sɔ̄lūɛ̍i̍ya̍ pāa̍le̍ hāūle᷅ŋ 
Fīli̍i̍tīāŋnda̍ o̍ bā ni̍. Chōna̍ta᷅ŋ fɔ̍ mbo̍ nɔ̄lā mbo̍ sīmūl Fīli̍i̍tīāŋnda̍ ndu̍yɛ̍ mi̍ 
Mɛ̄lɛ̄ka̍ Ya̍a̍wɛ̄ɛ̄ si᷅m ndu̍ kɔ̄ɔ̄lī mbo̍ kē ndu̍ kpāāyāā mbo̍ yām nda̍ mbo̍ chīīndīāā 
yōōmūlā nāāla̍ŋ, ŋ̄ mēna̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, ō cho̍ wɔ̍ pi̍ɔ̍mndo̍ sɔ̄lāa̍ le̍, kɛ̍ 
yīīŋnde̍ŋ lē pīlɛ̍ bɛ̍ɛ̍ le̍ ke̍ndīŋ ndu̍ o̍ lēbōl te̍.” O̍ ko̍ŋ, mi̍ wāŋnda̍ I̍sɔ̄lūɛ̄ī a̍ 
chi̍i̍ndīāā yōōmu̍ Chōna̍ta᷅ŋ ndo̍, ma̍ tōsā Sɔ̍ɔ̄ di̍i̍ lɛ̍ ndu̍ le̍. 

46O̍ ko̍ŋ, Sɔ̍ɔ̄ bɛ̍ɛ̍ ō hīu̍ lɛ̍ lāchī a̍ Fīli̍i̍tīāŋnda̍ tōūwɔ̄ɔ̍ le̍, mbo̍ fāŋa᷄ŋ nda̍ kɔ̄ɔ̄lī, mi̍ 
Fīli̍i̍tīāŋnda̍ mīīŋgū o̍ nda̍ lo̍. 

Lɛŋ̄īī Sɔɔ̍ ̄o̍ sɔŋ̍ga̍ te̍le̍ŋ o̍ wa̍ māsāa̍ wo̍ 
47Mɛ̄ɛ̍ Sɔ̍ɔ̄ si̍mnu᷄ŋ ma̍sāa̍, ya̍a̍mɔ̍ɔ̍wa̍a̍ ndāa̍ wa̍ nda̍ ā bālāā wa̍ ki̍nɛ̍i̍, wāŋnda̍ 
Mo̍wa̍bī ni̍, a̍ wāŋnda̍ A̍mɔ᷅ŋ a̍, wāŋnda̍ I̍dɔ̄m, a̍ Māsāā bɛ̍ndūa̍a̍ So̍bāā, a̍ wāŋnda̍ 
Fīli̍i̍tīāā mbo̍ sɔ̄ŋgā a̍ nda̍, ndu̍yɛ̍ nda̍ kpo̍u̍ mbo̍ yām nda̍. Bā o̍ bā Sɔ̍ɔ̄ ndu̍ o̍o̍ kɔ̍ 
a̍ sɔ̍ŋgɔ̄ɔ̍, yōmɔ̄ɔ̍ ndu̍ o̍o̍ ya᷅m ni̍. 

48Wānāā kpāāyāā bɛ̍ndūa̍a̍, nda̍ yɔ̍nūŋ māā Āma̍la̍kāi̍tīi̍ya̍ ni̍, nda̍ bɛ̍ɛ̍ mbo̍ nɔ̄lā 
mbo̍ sīmūl nda̍ o̍ kālā ka̍lā, ndu̍yɛ̍ mbo̍ yām nda̍. O̍ ko̍ŋ, I̍sɔ̄lūɛ̍i̍ya̍ ya̍a̍mɔ̍ɔ̍wa̍a̍ 
ndāa̍ wa̍ nda̍ dēlɔ̄ɔ̍ chōo̍ mā pūŋgā nyɛ᷅m nda̍ŋ nda̍, mi̍ Sɔ̍ɔ̄ pi̍ŋī yōōmūlā ndāla̍ŋ 
ya̍a̍mɔ̍ɔ̍wa̍a̍ ndāā ka̍ŋ o̍ bā. 

49Sɔ̍ɔ̄ ndu̍ o̍o̍ nɔ̍ chūāūwa̍ ā ŋūɛ̍ɛ̍nu̍, wāŋ pīāāndūa̍a̍ ā yāa̍ a̍ wāŋ lāāndūa̍a̍ ā ŋīɔ̍ɔ̍ŋ. 
Pūa̍a̍ ndūa̍a̍ ō pīlɔ̍ɔ̍ wa̍ Chōna̍ta᷅ŋ, ni̍ ō pīlɔ̍ɔ̍ dīōla̍ŋ āā I̍si̍vī, ō pīlɔ̍ɔ̍ āā Mālīki̍sūāā. 
Chūāā ndūāā wa᷅ŋ la̍a̍ndūa̍a̍ ō tāso̍o̍ dīōla̍ŋ āā Mɛ̍lu̍a̍bī, ō dīi̍ŋ ndɔ̄ɔ̍ āā Mi̍kāl. 

50-51La̍a̍ ndɔ̍ dīōla̍ŋ āā Āhīno̍wām, chūa̍ Āhi̍ma̍a̍sī wo̍. Wāna̍ wa̍ pūa̍a̍ ndūa̍a̍ 
chɔ̄ūwa̍ bōlle̍ŋ kpo̍u̍ wo̍ dīōlā ndɔ̄la̍ŋ āā A̍bi̍nā, po̍ Na᷅ wo̍. Ndu̍yɛ̍ Na᷅ ko̍ŋ nda̍ Ki̍sī 
fi̍nyāa̍ Sɔ̍ɔ̄, pɔ̄mbɔ̄ɔ̍ a̍ bɛ̄ndōo̍ wa̍ nda̍ wa̍ ni̍, fi̍nyā nda̍ wa̍ yɛ̄ A̍bīɛ̄ɛ̄ ni̍. 

52Chɔ̍ŋ a̍ te̍le̍ŋ Sɔ̍ɔ̄ o̍ si̍mnu᷄ŋ ma̍sāa̍ wo̍, ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍, sɔ̍ŋgɔ̄ɔ̍ wa̍ 
nda̍ tɛ̄ɛ̄ŋ ō kālā ka̍lā nda̍ Fīli̍i̍tīāŋnda̍. Nyɛ̄ ko̍ŋ tē ndu̍ o̍o̍ che᷅ pɛ̍ wa᷅na̍ sɔ̍ŋgā nu̍a̍ā 
sɔ̍ŋgā bɛ̄ndōo̍ wo̍, ɔ̄ɔ̄ wāna̍ si̍mūl nu̍a̍ā kɔ̄llo̍ le̍ sɔ̍ŋgɔ̄ɔ̍ wo̍, ō chūa̍ ndu̍ ō sīīŋgu̍u̍ 
ndu̍ so̍vɛ̄i̍nɔ̍ ndɔ̄. 

Sa̍a̍mi̍ɛ̍ɛ̄ Tāso̍o̍ 15 

Sɔŋ̍gɔ ̄yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ Āma̍la̍kāit̍īiy̍a̍ wo̍ 
1Pa̍āle̍ pi᷅lɛ̍ mi̍ Sa̍a̍mi̍ɛ̍ɛ̄ di̍mūl Sɔ̍ɔ̄ āā, “Mɛ̄lɛ̄ka̍ Ya̍a̍wɛ̄ɛ̄ ndu̍ ve᷅m ya̍ ni̍ mi̍ su̍u̍ nu̍m 
chūɛ̄īya̍ŋ o̍ lēbōl le̍ mā wa̍ māsāa̍ wānāā ndūa̍a̍ chōo̍ I̍sɔ̄lūɛ̄ī. Le̍la̍ŋ ya̍ŋ ni᷅la̍ŋ mā 
tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ ko̍ŋ o̍ dīmi̍ wo̍. 

2Ō dīmi̍ āā, ‘I̍ bɛ̍ɛ̍ndi̍a̍ŋ mī tu̍si̍ wāŋnda̍ A̍ma̍lɛ̍kī nyɛ̄ pālāa̍ bɛ̄ndōo̍ chōo̍, fo̍ndōle̍ 
le̍ nyɛ̄ fi̍nyāā ndāā ma̍māa̍ ā to̍sa̍ a̍ I̍sɔ̄lūɛ̍i̍ya̍ nɛ̄ī tɛ̍ɛ̄ŋ, bōōndi̍i̍ I̍sɔ̄lūɛ̍i̍ya̍ ā ma᷄l 
sīndɛ̄ I̍chi̍pī ma̍ wā hūnɔ̄ɔ̍ ve̍. 

3Le̍la̍ŋ kɔ̍ mā kɔ̍ chi᷅ŋa̍la᷅ŋ Āma̍la̍kāi̍tīi̍ya̍ mā di̍u̍ nda̍ kpo̍u̍, ndu̍yɛ̍ nyɛ̄ o̍ nyɛ̄ nda̍ 
nɔ̄ mā tɛ̍ɛ̍mbu̍u̍ ndu̍ kpo̍u̍. Wānā o̍ wāna̍ cho̍ lo̍ŋ, wānā pɔ̍nɔ̍ ni̍, wānā la̍nɔ̍ ni̍, 
chūāāmbɔ̄ ni̍, chɛ̄lɛ̄kpɛ̍ cho̍ wūɛ̄ī ni̍, di̍u̍ nda̍ kpo̍u̍. O̍ ko̍ŋ kɔ̍ɔ̍lī nāū ni̍, sāā ni̍, sōfɛ̍lɛ̍ 
ni̍, nyɔ̍mi̍ ni̍, nda̍ bɛ̍ɛ̍ di̍u̍ nda̍ kpo̍u̍.’ ” 

4O̍ ko̍ŋ, mi̍ Sɔ̍ɔ̄ chu̍u̍ŋgīāā so̍vɛ̄i̍ya̍a̍ ndūa̍a̍ kpo̍u̍ Tɛ̍lēm chi̍e̍e̍. O̍ ko̍ŋ kɔ̍ɔ̍lī mbo̍ 
chɔ̄m nda̍ mɛ̄ɛ̍ nda̍ wa̍ bōllē pīlɛ̍ yɛ̍. Pūa̍a̍ chɔ̄ūwa̍ I̍sɔ̄lūɛ̄ī, nda̍ wa̍ kpo̍u̍ kpo̍u̍ 
wāa̍la̍ŋ kɛ̄mɔ̄ɔ̍ lē dīi̍ŋ (200,000). Pūa̍a̍ Chu̍dā nda̍ wa̍ wāa̍la̍ŋ tɔ̍ (10,000). 

5O̍ ko̍ŋ kɔ̍ɔ̍lī, mi̍ Sɔ̍ɔ̄ chu̍ā pūa̍a̍ ndūa̍a̍ chɔ̄ūwa̍ ma̍ kūā A̍ma̍lɛ̍kī chi̍e̍e̍ ma̍ kɔ̍ 
vi̍o̍ŋnu᷄ŋ o̍ pēmbo᷄ŋ tɛ̄ɛ̄ŋ. 

6Mi̍ Sɔ̍ɔ̄ yɔ᷅ŋ dīōmnde̍ŋ nāa̍ Ke̍na̍na̍i̍tīi̍ya̍ chūā mbo̍ dīmūl nda̍ āā, “I̍ ye̍e̍ma̍ mī 
yōōmūlā nyāla̍ŋ lā tāmbu̍ le̍, le̍la̍ŋ lā fūla̍ Āma̍la̍kāi̍tīi̍ya̍ tɛ̄ɛ̄ŋ, yɔ̄ŋi̍ ya̍ I̍ mɔ̍sɔ̍ŋa̍ 
nya̍ dīū nya̍ nda̍ lātūlu̍, fo̍ndōle̍ bōōndi̍i̍ I̍sɔ̄lūɛ̍i̍ya̍ ma᷄l I̍chi̍pī ma̍ wā hūnɔ̄ɔ̍ ve̍, le̍ 
kɛ̄ndɛ̄i̍ fi̍nyāā nyāā ma̍māa̍ a̍ tōsa̍l nda̍ ve̍.” O̍ ko̍ŋ, mī Ke̍na̍na̍i̍tīi̍ya̍ fūlā 
Āma̍la̍kāi̍tīi̍ya̍ tɛ̄ɛ̄ŋ kpo̍u̍. 

7O̍ ko̍ŋ kɔ̍ɔ̍lī, mi̍ Sɔ̍ɔ̄ kɔ̍ chi᷅ŋa̍la᷅ŋ wa᷅ŋnda̍ A̍ma̍lɛ̍kī a̍ sɔ̍ŋgɔ̄ɔ̍. Mɛ̄ɛ̍ nda̍ chu̍a̍ nda̍ 
Ha̍vi̍lā ka̍ū a̍ sɔ̍ŋgɔ̄ɔ̍, ma̍ lō kɔ̄la̍ŋ a̍ nda̍ ha̍a̍a̍ ma̍ fūūlūū a̍ nda̍ pɔ̍ɔ̍li̍ Si̍ɔ̍ɔ̄ chi̍e̍e̍, le̍ 
kɔ̄la̍ŋ o̍ pɛ̄ŋgu̍la̍ŋ o̍ lɛ̄ŋndē I̍chi̍pīle̍ŋ bā pāa̍le̍ŋ lē chāŋndo̍. Ndu̍yɛ̍ ma̍ yām 
wāŋnda̍ A̍ma̍lɛ̍kī. 

8Wānā o̍ wāna̍ wa̍ lo̍ŋ, ma̍ dīū nda̍ kpo̍u̍. Wāna̍ nda̍ mɛ̄i̍ yōōmū ndu̍ pīlɛ̍ kpe̍ wo̍ 
mɛ̄ɛ̍ le̍ A̍ka̍kī māsā bɛ̍ndōo̍ le̍ A̍ma̍lɛ̍kī chi̍e̍e̍, kɛ̍ wānā o̍ wāna̍ wa̍ ni᷅ŋ lo̍ŋ ma̍ bāsū 
nda̍ tɛ̍ɛ̍. 

9Kɛ̍ māsāa̍ A̍ka̍kī ndu̍ ndu̍, Sɔ̍ɔ̄ nda̍ pūa̍a̍ ndūa̍a̍ ā dīi̍ ndu̍ le̍. Ndu̍yɛ̍ vɛ̍lɛ̄ sāā kɛ̄ndɛ̄ 
kɛ̍ndīa̍a̍ wa̍ lo̍ŋ nda̍ ki̍nɛ̍i̍, a̍ nāūvāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍, ā dīu̍ ka̍ŋ te̍. O̍ 
ko̍ŋ kɔ̍ɔ̍lī, nyɛ̄ o̍ nyɛ̄ kɛ̄ndɛ̍ wa̍ vɛ̄lɛ̄ lo̍ŋ, mu̍ŋ bɛ̍ɛ̍ ā tɛ̄ɛ̄mbu̍u̍ mu̍ŋ te̍. Nyɛ̄m nda̍ 

tɛ̄ɛ̄mbu̍u̍ wo̍ŋ mɛ̄ɛ̍ le̍ nyɛ̄m nda̍ chē māā mu̍ŋ mu̍ŋ ŋ̍ bɛ̍nda̍ le̍, māā nyɛ̄m fo̍ndo̍ŋ 
ŋ̍ cho̍ ni̍ wo̍ŋ. 

Mɛl̄ɛk̄a̍ kɛɛ̄ ̍Sɔɔ̍ ̄o̍ lēmāsā 
10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ āā, 

11“I̍ ta̍mbū kɔ̄l le̍ mɛ̄ɛ̍ ya̍ I̍ si̍i̍ŋgu̍u̍ Sɔ̍ɔ̄ māsāa̍ yɛ̍, fo̍ndōle̍, Sɔ̍ɔ̄ chɛ̍l mbō hīōū lāchī 
a̍ nyɛ̄ ya̍ I̍ di̍mu̍l ndu̍ wo̍ tōsāa̍ le̍. O̍ sōli̍ ya̍ dīōm.” Mɛ̄ɛ̍ Sa̍a̍mi̍ɛ̍ɛ̄ tu̍e̍ī nyɛ̄ Mɛ̄lɛ̄ka̍ 
dīmu̍l ndu̍ wo̍, mbo̍ tāmbū kɔ̄l, Īchɔ̄l kōŋ pi̍i̍ ō lɔ᷄l te̍ ō chō Mɛ̄lɛ̄ka̍ Ya̍a̍wɛ̄ɛ̄ pīɛ̄īyo̍. 

12Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍ īdīi̍yo̍ pu̍ŋ, mi̍ Sa̍a̍mi̍ɛ̍ɛ̄ pe̍nā chɔ̄nɔ᷄ŋ mbo̍ mālnu᷄ŋ 
vɛ̍lɛ̄ le̍ mbō kūɛ̄ nāa̍ Sɔ̍ɔ̄ chu̍a̍. Kɛ̍ ō kōma̍l sɔ̍ɔ̍l le̍. Mi̍ wāŋnda̍ dīmūl ndu̍ māā, Sɔ̍ɔ̄ 
kūɛ̄ Ka̍mɛ̄l chi̍e̍e̍ mbo̍ kɔ̍ ta̍ŋgūl nyɔ̄ɔ̍ lo̍ŋ māā lēsūŋgbu̍ le̍ mī wāŋnda̍ wa̍ 
lōōnɔ᷄ŋndo̍ a̍ ndu̍ o̍kɔ̄ɔ̄. O̍ ko̍ŋ kɔ̍ɔ̍lī, mbo̍ mālnu᷄ŋ mbo̍ kūā Ki̍lkāl. 

13O̍ ko̍ŋ, mi̍ Sa̍a̍mi̍ɛ̍ɛ̄ ma̍lnu᷄ŋ mbo̍ kōmāl Sɔ̍ɔ̄ Ki̍lkāl. Dīmīo̍o̍ nu̍a̍ā mi̍ Sɔ̍ɔ̄ cha᷅ ndu̍ 
hūnɔ̄ɔ̍ mbo̍ kūā ndu̍ lāchī, mbo̍ kɔ̍ yi᷅l ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ nu̍m sa̍lā 
Sa̍a̍mi̍ɛ̍ɛ̄. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ I̍ chi̍i̍ tōsā.” 

14Mi̍ Sa̍a̍mi̍ɛ̍ɛ̄ nyu̍nā ndu̍ āā, “Kɛ̍ Sāa̍ yɛ̄ɛ̄ ya̍ I̍ cho̍ yɛ̄ ha̍ā tūēīyɔ̄ɔ̍ cha᷄ŋndo̍ ya̍ o̍ 
lānī, a̍ nāūwa̍?” 

15Mi̍ Sɔ̍ɔ̄ di̍mī āā, “Chɔ̄lūāā pūa̍a̍ nīa̍a̍ chɔ̄ūwa̍ ā pōōndi̍a̍a̍ Āma̍la̍kāi̍tīi̍ya̍ o̍ bā ma̍ 
hūŋ a̍ nda̍ wa̍. Pūa̍a̍ nīa̍a̍ hīŋ a̍ sāā kɛ̍ndɛ̄ kɛ̍ndīa̍a̍ ā ti᷄ŋ a̍ nāūwa̍ le̍ sa̍lāla̍ŋ sōlīo̍o̍ 
o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ lo̍. Kɛ̍ chɔ̄lūāā tūa̍a̍ kpo̍u̍, ŋ̄ chīi̍ ka̍ŋ di̍ū.” 

16Mi̍ Sa̍a̍mi̍ɛ̍ɛ̄ di̍mūl ndu̍ āā, “Chi̍ī bɛ̍ɛ̍ di̍mī le̍! Ya̍ŋ ndɔ̍ ni᷅la̍ŋ, mā tūēī nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l la̍ chɔ̍chɔ̄l lo̍.” Mi̍ Sɔ̍ɔ̄ di̍mī āā, “Mɛ̄ɛ̍ di̍mu̍l la̍ nyɛ̄ o̍ di̍mi̍ wo̍.” 

17Mi̍ Sa̍a̍mi̍ɛ̍ɛ̄ di̍mūl ndu̍ āā, “Mi̍ chē bɛ̍ɛ̍ mi̍ nūm o̍o̍ chu̍a̍nu᷄ŋ o̍ pɔ̍mbɔ̄, kɛ̍ nūm 
Mɛ̄lɛ̄ka̍ o̍ hɛ̄li̍ ni̍ mbo̍ hāndū nu̍m yu̍ŋgu̍la̍ŋ I̍sɔ̄lūɛ̍i̍la̍ŋ kpo̍u̍ bɔ̍lle̍ŋ. Nūm Mɛ̄lɛ̄ka̍ 
Ya̍a̍wɛ̄ɛ̄ o̍ su̍u̍ chūɛ̄īya̍ŋ o̍ lēbōl ni̍ le̍ mā wa̍ māsāa̍ I̍sɔ̄lūɛ̄ī. 

18Mɛ̄lɛ̄ka̍ Ya̍a̍wɛ̄ɛ̄ o̍ lo̍ o̍ ko̍ŋ mbo̍ dīmūl nu̍m āā, ‘Kɔ̍ mā kɔ̍ tɛ̍ɛ̍mbūū wānāā dɛ̍nɛ̍ 
wɔ̍ɔ̍ŋnda̍ ha̍ā, nda̍ yɔ̄nu᷄ŋ ni̍ māā Āma̍la̍kāi̍tīi̍ya̍. Kɔ̍ de᷅l nda̍ chōo̍, mā lo̍ sɔ̍ŋgɔ̄ɔ̍ a̍ 
nda̍ mā chi̍i̍ nda̍ kpo̍u̍.’ 

19Vɛ᷅ ma̍ sōlī Mɛ̄lɛ̄ka̍ Ya̍a̍wɛ̄ɛ̄ dīōm a̍ ku̍e̍ o̍ dīōm ndɔ̄ɔ̍ chōo̍ le̍? Le̍ yɛ̄ɛ̍nɛ̍ ŋ̄ pūŋga̍ 
yɛ̄ nyɛ̄m Mɛ̄lɛ̄ka̍ dīmu̍l nu̍m mu᷅ŋ māā tɛ̍ɛ̍mbu̍u̍ mu̍ŋ ndo̍ŋ ma̍ hūŋ a̍ mu̍ŋ? Le̍ nyɛ̄ 
ŋ̄ tōsa̍ ho̍ō wo̍, Mɛ̄lɛ̄ka̍ Ya̍a̍wɛ̄ɛ̄ o̍ ta̍mbū kɔ̄l a̍ nūm.” 

20Mi̍ Sɔ̍ɔ̄ lɔ̍ o̍ ko̍ŋ mbo̍ dīmūl Sa̍a̍mi̍ɛ̍ɛ̄ āā, “I̍ chi̍i̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ wo̍ 
tōsā. Ō vēm ya̍ mi̍ ku̍ā, ndu̍yɛ̍ mi̍ kɔ̍ to̍sā mɛ̄ɛ̍ o̍ di̍mi̍ yɛ̍. Ō fūla̍ o̍ māsāa̍ A̍ka̍kī, 
kɔ̍ɔ̍lī, mi̍ hu᷅ŋ a̍ ndu̍, Āma̍la̍kāi̍tīi̍ya̍a̍ tu̍a̍a̍ kpo̍u̍ I̍ chi̍i̍ nda̍ dīū. 

21Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mu̍l la̍ māā nyɛ̄ o̍ nyɛ̍ cho̍ lo̍ŋ māā ya̍ I̍ tɛ̍ɛ̍mbu̍u̍ mu̍ŋ 
kpo̍u̍, kɛ̍ mi̍ pūa̍a̍ nīa̍a̍ chūā sāā kɛ̍ndɛ̄ kɛ̍ndīa̍a̍ a̍ nāūwa̍, mi̍ ŋ̄ hūŋ a̍ nda̍ le̍ sa̍lāla̍ŋ 
sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ lo̍, Ki̍lkāl chi̍e̍e̍ na̍nu᷄ŋ.” 

22Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ dīmūl ndu̍ āā, “Sa̍lāa̍ sōlīo̍o̍ o̍ Mɛ̄lɛ̄ka̍ lo̍, o̍ ko̍ŋ kɔ̍ɔ̍lī, 
mā chu̍u̍ ndu̍ nyɔ̄ɔ̍ŋ, a̍ nyɛ̄ o̍ di̍mūl nu̍m ndo̍ tōsāa̍ ō yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍o̍ū 
yɛ̄ yēēmā? I̍ di̍mūl lɔ̍ nu̍m Sɔ̍ɔ̄, nyɛ̄ Mɛ̄lɛ̄ka̍ dīmūl nu̍m ndo̍ tōsāa̍ ō bɛ̄nda̍ mbo̍ 
hīāū sa̍lāa̍ sōlīo̍o̍. Ō na᷄ŋ mī wānā ya̍ŋ nīla̍ŋ o̍ nyɛ̄ Mɛ̄lɛ̄ka̍ dīmūl nu̍mndo̍ mbo̍ hīāū 
a̍ sa̍lāa̍ sōlīo̍o̍ o̍ ndu̍ lo̍ a̍ sāā kɛ̍ndɛ̄ kɛ̍ndīa̍a̍. 

23Kāni̍ fo̍ndōle̍, Mɛ̄lɛ̄ka̍ dīōmndo̍ sōlīo̍o̍ yɔ̄ŋ wɔ̄ɔ̍ŋ ko̍ŋ ō chō ko̍ mɛ̄ɛ̍ yɔ̄ŋ wɔ̄ɔ̍ŋ 
lēkūēīyo̍ ō chō nu̍a̍ā yɛ̍. Le̍nde̍ ko̍ i̍ cho̍ a̍ yōŋgāa̍ tōsāa̍ ni̍. Yōŋgāa̍ tōsāa̍ yɔ̄ŋ wɔ̄ɔ̍ŋ 
kōŋ ō chō ko̍ mɛ̄ɛ̍ yɔ̄ŋ wɔ̄ɔ̍ŋ sōōlāā nyɛ̄m chēle̍ŋndo̍ ō chō yɛ̍. Lē kɛ̄ɛ̄ ŋ̄ kɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ dīōm ndo̍, nūm bɛ̄ɛ̄ ō kɛ̄ɛ̍ nu̍m o̍ lēmāsā I̍sɔ̄lūɛ̄ī.” 

24Mi̍ Sɔ̍ɔ̄ di̍mūl Sa̍a̍mi̍ɛ̍ɛ̄ āā, “I̍ chɛ̍ I̍ to̍sa̍ yɔ̄ŋ wɔ̄ɔ̍ŋndo̍, fo̍ndōle̍, nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l la̍ le̍ tōsāa̍ wo̍, I̍ to̍sa̍ ndu̍ le̍. Sīlālā ŋ̄ sīla̍ ya̍ la̍ŋ, I̍ chu̍e̍ la̍ŋ te̍. 
Sīōōŋnde̍ wa̍ ya̍ le̍ pūa̍a̍ nīa̍a̍ ni̍ nyɛ̄ ko̍ŋ to̍sa̍ ni̍ mi̍ to̍sā nyɛ̄ nda̍ dīmu̍l la̍ wo̍. 

25Le̍la̍ŋ yāndi̍i̍ ma̍l la̍ le̍ yɔ̄ŋ nī wɔ̍ɔ̍ŋndo̍. Ŋ̄ mīīŋgu̍ Ki̍lkāl mī kɔ̍ so̍o̍lūū Mɛ̄lɛ̄ka̍ 
Ya̍a̍wɛ̄ɛ̄.” 

26Kɛ̍ mi̍ Sa̍a̍mi̍ɛ̍ɛ̄ di̍mūl ndu̍ āā, “ŋ̄ cho̍ mi̍i̍ŋgū na̍a̍ nūm te̍, fo̍ndōle̍ le̍ kɛ̄ɛ̍ ŋ̄ kɛ̄ɛ̍ 
Mɛ̄lɛ̄ka̍ Ya̍a̍wɛ̄ɛ̄ dīōm ndo̍. Ndu̍yɛ̍ nūm bɛ̍ɛ̍ chɔ̍ŋ a̍ hāū Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍ nu̍m 
o̍ lēmāsā I̍sɔ̄lūɛ̄ī.” 

27O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ mu̍li᷄ŋ le̍ kɔ᷄ŋnda̍ŋ. Mūli᷄ŋndo̍ kɔ̄la̍ŋ, mi̍ Sɔ̍ɔ̄ sa̍ā ndu̍ 
dōmāa̍ a̍ mākɔ̄ɔ̄, mi̍ dōmāa̍ sɛ̄ɛ̄sā. 

28Mi̍ Sa̍a̍mi̍ɛ̍ɛ̄ lo᷅ o̍ ko̍ŋ, mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ pu̍u̍ nu̍m hāū 
ma̍sāle̍ŋ I̍sɔ̄lūɛ̄ī o̍ bā mbo̍ kē cha᷄ŋ nu̍m nya̍ chīɛ̄ɛ̄li̍āŋ ndo̍, o̍ bɛ̍nda̍ mbo̍ hīāū nu̍m 
ndo̍. 

29Ndu̍yɛ̍ I̍sɔ̄lūɛ̍i̍ya̍ Mɛ̄lɛ̄ka̍ nda̍ cho̍ o̍ nāŋɔ̄ɔ̄ bɛ̄ndōo̍ ni᷄ŋ ndo̍, ō cho̍ wa᷅na̍ di̍mi̍ īsɔ̄ɔ̍ 
mbō fa̍a̍ŋ le̍cho̍ō le̍, fo̍ndōle̍ ndu̍ cho̍ mɛ̄ɛ̍ wāna̍ chi̍o̍o̍ ō chō yɛ̍ le̍. Ndu̍ ndu̍ tē ō 
dīmi̍ sūɛ̍i̍ pɛ̍ lōo̍ o̍ lo᷅ le̍cho̍ō ni̍.” 

30O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mī āā, “Tōnya̍ i̍ cho̍ ni̍, I̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍. Kɛ̍ 
yāndi̍i̍ ke̍ ya̍ bɛ̄ɛ̄le̍ŋ wāŋ bɛ̄ndūa̍a̍ I̍sɔ̄lūɛ̄ī o̍ hɔ̄l a̍ I̍sɔ̄lūɛ̍i̍ya̍ tu̍a̍a̍. Ŋ̄ mīīŋgu̍ mī kɔ̍ 
so̍o̍lūū Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍.” 

31O̍ ko̍ŋ, mi̍ Sa̍a̍mi̍ɛ̍ɛ̄ chɛ᷅l ma̍ mīīŋgū nda̍ Sɔ̍ɔ̄, mi̍ Sɔ̍ɔ̄ kɔ̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄. 

32O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ di̍mī āā, “Lā kɔ̍ hu᷅ŋ a̍ Māsāa̍ A̍ka̍kī, māsā Āma̍la̍kāi̍tīi̍ya̍ 
na̍nu᷄ŋ.” O̍ ko̍ŋ, ma̍ kɔ̍ hu᷅ŋ a̍ māsāa̍ A̍ka̍kī, yɔ̄lɔ̍ŋ wa̍ ndu̍ ŋ̄ yīyāā o̍ lābā. Kɛ̍ sīōōŋīī 
ve̍ ndu̍ le̍, mbo̍ dīmī o̍ kɔ̄l ni᷄ŋ āā, “I̍ si̍nā māā te̍le̍ŋ nda̍ āā nɔ̍ le̍ ya̍ dīyɔ̄ɔ̍ wo̍ hīōū 
ni᷅ŋ, ā di̍ī lɛ̍ ya̍ le̍.” 

33Kɛ̍ mi̍ Sa̍a̍mi̍ɛ̍ɛ̄ di̍mūl ndu̍ āā, “Mɛ̄ɛ̍ mūɛ̄ī nu̍m īfāŋnde̍ to̍sa̍ mi̍ wāŋ lāāndūāā 
bɔ̍ɔ̍ bɔ̍ɔ̍ a̍ lo᷅ kɔ̄ɔ̄lā fo̍ndō ā nɔ̍ lɛ̍ hāū ŋ̄chūāū le̍ yɛ̍, le̍nde̍ kālā nu̍m chō lō kɔ̄ɔ̄ 
fo̍ndō.” O̍ ko̍ŋ, mi̍ Sa̍a̍mi̍ɛ̍ɛ̄ di̍ī māsāa̍ A̍ka̍kī, o̍ ko̍ŋ kɔ̍ɔ̍lī, mbo̍ kīlī kīlī ndu̍ Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄l Ki̍lkāl chi̍e̍e̍ lo̍ŋ. 

34O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ mi̍i̍ŋgu᷄ŋ Lu̍a̍mā chi̍e̍e̍. Sɔ̍ɔ̄ bɛ̍ɛ̍ mbo̍ mīīŋgu᷄ŋ o̍ ndu̍ lo̍ 
Ki̍bīāā. 

35Ndu̍yɛ̍ Sa̍a̍mi̍ɛ̍ɛ̄ vi᷅ ni᷅ŋ le̍nde̍, ā chīīki̍āŋ ndɛ̍ nda̍ Sɔ̍ɔ̄ le̍. Kɛ̍ mi̍ Sa̍a̍mi̍ɛ̍ɛ̄ bi̍ī mɔ̍nɛ̍i̍ 
o̍ kɔ̄l ndɔ̄ɔ̍ ni᷄ŋ ta̍u̍ le̍ Sɔ̍ɔ̄. Mɛ̄lɛ̄ka̍ Ya̍a̍wɛ̄ɛ̄ bɛ̍ɛ̍ mbo̍ tāmbū kɔ̄l le̍ mɛ̄ɛ̍ o̍ si̍i̍ŋgu̍u̍ Sɔ̍ɔ̄ 
māsāa̍ yɛ̍. 

Sa̍a̍mi̍ɛ̍ɛ̄ Tāso̍o̍ 16 

Ā tāla̍ Dēēve̍ chūɛī̄ya̍ŋ o̍ lēbōl le̍ mbō sīmnu᷄ŋ ma̍sāa̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ āā, “Sa̍a̍mi̍ɛ̍ɛ̄, ɔ̍ɔ̄ le̍ sa̍bū ŋ̄ chō wɔ̄ 
hīōūwɔ̄ɔ̍ lāchī kɛ᷅ a̍ mɔ̍nɛ̍i̍ bīyɔ̄ɔ̍ le̍ Sɔ̍ɔ̄ wo̍? A̍ si̍nā nu̍a̍ā māā I̍ kɛ̍ɛ̍ Sɔ̍ɔ̄ o̍ lēmāsā 
I̍sɔ̄lūɛ̄ī le̍? Dɔ̍u̍ ni̍ko̍ chu̍ɛ̍i̍mā Ɔ̄li̍fīi̍ya̍ŋ o̍ lēē nūmndo̍ ni᷄ŋ mā kūɛ̄ Bɛ̍ti̍lɛ̍hɛ̄m, nāa̍ 
po̍ pi᷅lɛ̍ chūā dīōla̍ŋ āā Chɛ̄ɛ̍se̍. I̍ hɛ̍li̍ po̍ ndɔ̄ɔ̍ ō pīlɛ̍ o̍ pūa̍a̍ ndūa̍a̍ tɛ̄ɛ̄ŋ le̍ mbō wa̍ 
māsā bɛ̍ndōo̍ I̍sɔ̄lūɛ̄ī.” 

2Kɛ̍ mi̍ Sa̍a̍mi̍ɛ̍ɛ̄ di̍mī āā, “Mī vɛ̄ɛ̄ ya̍ I̍ lo̍o̍kū yɛ̄ ndi̍ tōsā? Tē Sɔ̍ɔ̄ tu̍e̍ī a̍ ndi̍ o̍kɔ̄ɔ̄ pɛ̍ 
ō dīī ya̍.” Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ, mbo̍ dīmūl ndu̍ āā, “Tē a̍ wa̍ kɔ̄la̍ŋ pɛ̍, ā bīī 
nāū fɔ̍ŋndɔ̍ɔ̍ ā kūɛ̄ a̍ ndu̍ o̍ bā. Tē ā kūɛ̄ pɛ̍ a̍ di̍mi̍ āā, ‘Sa̍lāa̍ ya̍ I̍ hi᷅ŋ sōlī o̍ Mɛ̄lɛ̄ka̍ 
lo̍ ni̍.’ 

3O̍ ko̍ŋ kɔ̍ɔ̍lī, mā ve̍e̍lu̍ Chɛ̄ɛ̍se̍ o̍ sa̍lā kālāa̍ sōlīo̍o̍. I̍ cho̍ nu̍m chɔ̄m nyɛ̄ ŋ̄ nɔ̄ le̍ 
tōsāa̍ wo̍. Wāna̍ ya̍ I̍ cho̍ nu̍m chɔ̄m ndo̍, a̍ ta̍la̍ ndu̍ chūɛ̄īya̍ŋ o̍ lēbōl. Ndu̍ cho̍ wā 
māsā bɛ̍ndōo̍ le̍ I̍sɔ̄lūɛ̄ī ni̍.” 

4O̍ ko̍ŋ, mi̍ Sa̍a̍mi̍ɛ̍ɛ̄ to̍sā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ wo̍. Mbo̍ mālnu᷄ŋ mbo̍ 
kūā Bɛ̍ti̍lɛ̍hɛ̄m. Mɛ̄ɛ̍ o̍ fu̍u̍lu̍u̍, mi̍ wāŋ bɛ̄ndūāā chi̍e̍e̍ya̍ kōōndi̍āŋ kpo̍u̍ ma̍ kūā 
nāa̍ ndu̍ chu̍a̍ a̍ nyīīyāa̍, kpa᷅kpā. Ma̍ nyūnā ndu̍ āā, “Vɛ᷅ hūnɔ̄ɔ̍ ho̍ō fāllo̍? Hūnɔ̄ɔ̄ 
īsɔ̄ɔ̍ ni̍?” 

5Mi̍ Sa̍a̍mi̍ɛ̍ɛ̄ di̍mī āā, “Ō cho̍ hu̍nɔ̄ɔ̄ īsɔ̄ɔ̍ le̍. Sa̍lāa̍ ko̍ ya̍ I̍ hi᷅ŋ sōlī o̍ Mɛ̄lɛ̄ka̍ Ya̍a̍wɛ̄ɛ̄ 
lo̍ ni̍. Le̍la̍ŋ lā dīndi̍ nya̍ pi̍la̍ Mɛ̄lɛ̄ka̍ o̍ hɔ̄l mī ŋ̄ kūɛ̄nūŋ na̍a̍ nya̍ā le̍ sa̍lāa̍ sōlī.” O̍ 
ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ di̍mūl Chɛ̄ɛ̍se̍ nda̍ pūa̍a̍ ndūa̍a̍ ma̍ dīndī nda̍ pi̍la̍ Mɛ̄lɛ̄ka̍ o̍ 
hɔ̄l, o̍ ko̍ŋ kɔ̍ɔ̍lī mbo̍ vēēlū nda̍ nāa̍ o̍ wa̍ ka̍ŋ sa̍lāa̍ sōlīo̍o̍ wa̍. 

6Mɛ̄ɛ̍ nda̍ fūūlu̍u̍, mi̍ Sa̍a̍mi̍ɛ̍ɛ̄ cha᷅ Ɛ̄li̍a̍a̍bī po̍ Chɛ̄ɛ̍se̍ wo̍ ō pīlɔ̍ɔ̍. Mbo̍ dīmī o̍ kɔ̄l 
ni᷄ŋ āā, “I̍ la̍a̍la̍ŋ māā ho̍ō Mɛ̄lɛ̄ka̍ Ya̍a̍wɛ̄ɛ̄ hɛ̍li̍ ni̍.” 

7Kɛ̍ Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ āā, “To̍fā le̍ mɛ̄ɛ̍ o̍ na̍nu᷄ŋ ndu̍yɛ̍ mbo̍ bāndū 
yɛ̍ le̍. Ō cho̍ ndu̍ le̍ ya̍ I̍ hɛ̍li̍ le̍. Ya̍ Mɛ̄lɛ̄ka̍ Ya̍a̍wɛ̄ɛ̄, ō cho̍ mɛ̄ɛ̍ wāŋndā chīe̍e̍ya̍ nda̍ 
chā sɔ̍ɔ̍ŋ yɛ̍ le̍ ya̍ I̍ cha᷅ mu̍ŋ te̍. Wāŋndā chīe̍e̍ya̍ nda̍ o̍ kɔ̄ɔ̍ ko̍ nda̍ tōfā ni̍, kɛ̍ ya̍ 
Mɛ̍lɛ̄ka̍ o̍ kɔ̄llo̍ ni᷄ŋ di̍ ya̍ to̍fā ni̍.” 

8O̍ ko̍ŋ kɔ̍ɔ̍lī, mi̍ Chɛ̄ɛ̍se̍ ve̍e̍lū Ābi̍na̍dāā, po̍ ndɔ̄ɔ̍ pīlɔ̄ɔ̍, mbo̍ sīmī ndu̍ Sa̍a̍mi̍ɛ̍ɛ̄ 
lāchī. Mi̍ Sa̍a̍mi̍ɛ̍ɛ̄ di̍mī āā, “Ɛ̄ ɛ̍, ndu̍ bɛ̍ɛ̍ ō cho̍ ndu̍ le̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍.” 

9O̍ ko̍ŋ kɔ̍ɔ̍lī, mi̍ Chɛ̄ɛ̍se̍ ve̍e̍lū vɛ̄lɛ̄ Si̍a̍māā mbo̍ sīmī ndu̍ Sa̍a̍mi̍ɛ̍ɛ̄ lāchī. Mi̍ 
Sa̍a̍mi̍ɛ̍ɛ̄ di̍mūl ndu̍ āā, “Ho̍ō bɛ̍ɛ̍ ō cho̍ ndu̍ le̍ Mɛ̄lɛ̄ka̍ Ya̍a̍wɛ̄ɛ̄ hɛ̍li̍ le̍.” 

10Mi̍ Chɛ̄ɛ̍se̍ lo᷅ pūa̍a̍ ndūa̍a̍ sīmīo̍o̍ le̍nde̍ Sa̍a̍mi̍ɛ̍ɛ̄ o̍ hɔ̄l ma̍ kūā ā ŋɔ᷄mmɛ̍ū. Kɛ̍ mi̍ 
Sa̍a̍mi̍ɛ̍ɛ̄ di̍mūl ndu̍ āā, “Ha̍ā ki̍nɛ̍i̍ ō cho̍ nda̍ le̍.” 

11Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ nyūnā ndu̍ āā, “A̍ nɔ̍ lɛ̍ po̍ o̍ po̍ che̍le̍ŋ te̍?” Mi̍ Chɛ̄ɛ̍se̍ 
di̍mī āā, “Pɔ̄mbɔ̄ ndā lu᷅mndo̍ chō, kɛ̍ ndu̍ cho̍ sāa̍ īkɛ̄i̍ yo̍ndōo̍ ni᷄ŋ.” Mi̍ Sa̍a̍mi̍ɛ̍ɛ̄ 
di̍mī āā, “Mɛ̄ɛ̍ lā vēēlu̍ ndu̍. Mɛ̄ɛ̍ mbō hīŋ ma̍lāŋ na̍a̍ ŋ̄ tōsā nyɛ᷅ o̍ nyɛ̄.” 

12O̍ ko̍ŋ, mi̍ Chɛ̄ɛ̍se̍ vīām wānā ma̍ kɔ̍ ve̍e̍lū Dēēve̍. Dēēve̍ yɛ̍ nāŋɔ̄ɔ̍ pīla̍ ndu̍ o̍o̍ 
na̍nu᷄ŋ ni̍. Kɔ̄ɔ̍le̍ ndɔ̄le̍ŋ lē dīāndāā wa̍la̍ŋ. Hɔ̄lta̍ŋ ndu̍ ta̍fūlāā nu̍a̍ā. Mɛ̄ɛ̍ Dēēve̍ 
fu̍u̍lu̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Sa̍a̍mi̍ɛ̍ɛ̄ āā, “Ndu̍ cho̍ ho̍ō ni̍. Chɔ̍ŋ mā ta̍la̍ ndu̍ 
chūɛ̄īya̍ŋ o̍ lēbōl.” 

13Mi̍ Sa̍a̍mi̍ɛ̍ɛ̄ chu̍ā lēē ndɔ̍ chūɛ̄īmā ɔ̍li̍fīi̍ yo̍ wo̍ mbo̍ tālā Dēēve̍ chūɛ̄īya̍ŋ o̍ lēbōl 
bɛ̄ndāā ndūa̍a̍ o̍ hɔ̄l lo̍ŋ. Ndu̍yɛ̍ dīmīo̍o̍ nu̍a̍ā mbo̍ tālā ndu̍ chūɛ̄īya̍ŋ o̍ lēbōl, mi̍ 
nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl bɛ̍ɛ̍ Dēēve̍ kɔ̄ɔ̄lī a̍ kpāāyā bɛ̍ndōo̍. Chɔ̍ŋ ni᷅ŋ a̍ 
bōōndi̍i̍ ke̍ŋ, nyi̍na̍ Mɛ̄lɛ̄ka̍a̍ wa̍ Dēēve̍ kɔ̄ɔ̄lī. O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ mi̍i̍ŋgū o̍ 
ndu̍ lo̍ Lu̍a̍mā chi̍e̍e̍. 

Dēēve̍ to̍sa̍ wa̍llo̍ le̍ Sɔɔ̍ ̄
14Kɛ̍ Sɔ̍ɔ̄ ndu̍ ndu̍ mi̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ fāŋa᷄ŋ ndu̍ kɔ̄ɔ̄lī. Mi̍ Mɛ̄lɛ̄ka̍ Ya̍a̍wɛ̄ɛ̄ 
to̍sā mi̍ nyi̍nā wɔ̄ɔ̍ŋndo̍ tūāl ndu̍ kɔ̄ɔ̄lī mbo̍ wā ndu̍ pāālīa̍ŋndo̍. 

15Pāa̍le̍ pi᷅lɛ̍, mi̍ bu̍ɛ̍i̍yāa̍ Sɔ̍ɔ̄ wa̍ dīmūl Sɔ̍ɔ̄ āā, “Fāllo̍, nyi̍nā wɔ̄ɔ̍ŋ Mɛ̄lɛ̄ka̍ tōsa̍ ho̍ō 
mbo̍ tūāl nu̍m kɔ̄ɔ̄lī wo̍ ō chō nu̍m pāālīa̍ŋndo̍ bɔ̄ɔ̍. 

16Le̍la̍ŋ di̍mu̍l na̍a̍ ŋ̍ cho̍ nu̍m wa̍llo̍ o̍ bā wa̍ ki̍nɛ̍i̍ ŋ̄ kūā mī ŋ̄ kɔ̍ nu̍u̍vīāl nu̍m 
wāna̍ cha̍ā to̍wāa̍ lɔ̄ɔ̍ nyɛ̄ kɛ̄ndɛ̍ī yo̍. O̍ ko̍ŋ, tē nyi̍nā wɔ̄ɔ̍ŋndo̍ hīnu̍l nu̍m ni᷅ŋ pɛ̍, 
ō lɔ̄ɔ̄ tōwāa̍, nyi̍nā wɔ̄ɔ̍ŋ kōŋ fāŋāŋ nu̍m kɔ̄ɔ̄lī a̍ mi̍i̍ŋgu̍ o̍ nūm pi̍la̍ ni̍ŋ.” 

17Mi̍ Sɔ̍ɔ̄ di̍mī āā, “Lā nūūvi̍a̍a̍ wa᷅na̍ cha̍ā to̍wāa̍ lɔ̄ɔ̍ nyɛ̄ kɛ̄ndɛ̍ī yo̍ mī lā chu̍u̍ ya̍ 
ndu̍.” 

18Mi̍ bu̍ɛ̍ī ndɔ̄ɔ̍ pīlɛ̍ dīmī āā, “Po̍ pi᷅lɛ̍ chō Bɛ̍ti̍lɛ̍hɛ̄m mā vēēlū ndu̍ āā Chɛ̄ɛ̍se̍, ō nɔ̄ 
pōo̍, nyɛ̄ chāa̍ pi̍la̍ o̍ cha̍ā lɔ̍ɔ̍ ni̍. Ō nɔ̍ vɛ̄lɛ̄ īsīōōŋ te̍. Po̍ chu̍ā pīāāndū kɛ̄ndɔ̄ɔ̍ pīla̍ 
o̍ cho̍ ni̍. Ndu̍yɛ̍ wāna̍ kɛ̄ndɛ̄ kɛ̍ndɛ̄ o̍ cho̍ ni̍. Ō chāā vɛ̍lɛ̄ sūɛ̍i̍. Ndu̍yɛ̍, Mɛ̄lɛ̄ka̍ 
Ya̍a̍wɛ̄ɛ̄ cho̍ ndu̍ kɔ̄ɔ̄lī.” 

19O̍ ko̍ŋ, mi̍ Sɔ̍ɔ̄ vi̍ām Ki̍i̍la̍nɔ̍ɔ̍ nāa̍ Chɛ̄ɛ̍se̍ chu̍a̍. Mbo̍ dīmūl Chɛ̄ɛ̍se̍ āā, “Yɔ̍ŋ ndɔ̍ 
ya̍ Dēēve̍ po̍ nu̍m, o̍ cho̍ sāa̍ īkɛ̄i̍ yo̍.” 

20O̍ ko̍ŋ kɔ̍ɔ̍lī, mi̍ Chɛ̄ɛ̍se̍ chu̍ā bēe̍dīi̍yo̍ a̍ mūɛ̄īya̍ŋ bɔ̄lɔ̍ māmūɛ̄īyo̍ cha̍, mbo̍ dōvī 
Sōfɛ̍lɔ̍ɔ̍ o̍ kɔ̄ɔ̄, mbo̍ kē Dēēve̍ po̍ ndɔ̄, a̍ chūīŋ fɔ̍ŋndɔ̍ɔ̍ lātūlu̍, le̍ mbō yōo̍ Sɔ̍ɔ̄ o̍ bā. 

21Mi̍ Dēēve̍ ma̍lnu᷄ŋ mbo̍ kūā nāa̍ Sɔ̍ɔ̄ chu̍a̍, mbo̍ kɔ̍ ka̍ndū wa̍llo̍ le̍ Sɔ̍ɔ̄. Ndu̍yɛ̍ mi̍ 
Sɔ̍ɔ̄ ka̍a̍lā ndu̍ ta̍u̍ ta̍u̍, mbo̍ sīīŋgūū ndu̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ 
chɔ̄ūla̍ŋ ndo̍. 

22O̍ ko̍ŋ kɔ̍ɔ̍lī, mi̍ Sɔ̍ɔ̄ yɔ᷅ŋ yōōŋgōo̍ nāa̍ Chɛ̄ɛ̍se̍ chu̍a̍ āā, “I̍ ye̍e̍ma̍ mā ke̍ ya̍ Dēēve̍, 
mbō wa̍ ya̍ wa̍llo̍ o̍ ba̍, fo̍ndōle̍ I̍ ka̍a̍la̍ ndu̍ bɔ̄ɔ̍.” 

23O̍ ko̍ŋ, mi̍ Dēēve̍ wa᷅ ni᷅ŋ Sɔ̍ɔ̄ wa̍llo̍ o̍ bā. Chɔ̍ŋ ni᷅ŋ a̍ bōōndi̍i̍ ke̍ŋ, tē nyi̍na̍ wɔ̄ɔ̍ŋ 
Mɛ̄lɛ̄ka̍ tōsa̍ ko̍ŋ mbo̍ tūāl Sɔ̍ɔ̄ kɔ̄ɔ̄lī wo̍ ō hīnu̍l Sɔ̍ɔ̄ pɛ̍, Dēēve̍ lo̍o̍ ndu̍ tōwāa̍. O̍ 
ko̍ŋ, nyi̍nā wɔ̄ɔ̍ŋ ko̍ŋ fāŋa̍ŋ Sɔ̍ɔ̄ kɔ̄ɔ̄lī, Sɔ̍ɔ̄ mi̍i̍ŋgu̍ o̍ ndu̍ pi̍la̍ ni̍ŋ. 

Sa̍a̍mi̍ɛ̍ɛ̄ Tāso̍o̍ 17 

Kōōla̍yā ke̍lū Is̍ɔl̄ūɛi̍y̍a̍ īchīɛɛ̄ ̄
1Mi̍ ī yɔ̄nu᷄ŋ mi̍ Fīli̍i̍tīāŋnda̍ chūūŋgīāā pūa̍a̍ ndāa̍ chɔ̄ūwa̍ kpo̍u̍ nāa̍ pi᷅lɛ̍ le̍ sɔ̍ŋgɔ̄ɔ̍ 
a̍ I̍sɔ̄lūɛ̍i̍ya̍. Nda̍ kpo̍u̍ ma̍ chūūŋgi̍āŋ o̍ chi̍e̍e̍ pi᷅lɛ̍ dīōla̍ŋ āā So̍kɔ̄ɔ̄ o̍ lɛ̄ŋndē 
Chu̍dāle̍ŋ ni᷄ŋ. Ma̍ kīālū dɔ̍ɔ̍ŋgɔ̍ɔ̍ So̍kɔ̄ɔ̄ tɛ̍ɛ̄ŋ nda̍ Āsi̍kāā, o̍ fo̍ndāŋndo̍ dīōla̍ŋ āā 
Ɛ̄fīsī Da̍mīm ma̍ cha̍l lo̍ŋ. 

2O̍ ko̍ŋ kɔ̍ɔ̍lī, Māsā Bɛ̍ndōo̍ Sɔ̍ɔ̄ bɛ̍ɛ̍ mbo̍ chūūŋgīāā pūa̍a̍ chɔ̄ūwa̍ I̍sɔ̄lūɛ̍i̍ kpo̍u̍ nāa̍ 
pi᷅lɛ̍. Mbo̍ chūā, mi̍ nda̍ kɔ̍ ki̍o̍lū dɔ̍ɔ̍ŋgɔ̍ ndāa̍ o̍ pēmbo᷄ŋ tɛ̄ɛ̄ŋ o̍ dɛ̍ŋgbɔ̍ɔ̍ Ɛ̍lāā. Ma̍ 
bɛ̄ɛ̄ndīa̍ŋ le̍ sɔ̍ŋgɔ̄ɔ̍ a̍ Fīli̍i̍tīāŋnda̍. 

3Fīli̍i̍tīāŋnda̍ nda̍ wa̍ pēmbēi̍ chōo̍ ku̍mbūe̍i̍ pīlɛ̍i̍, mi̍ I̍sɔ̄lūɛ̍i̍ya̍ nda̍ wā Pēmbēi̍ 
chōo̍, ku̍mbūe̍i̍ pīlɛ̍i̍, mi̍ dɛ̍ŋgbɛ̍ bɛ̍ndōo̍ wa̍ nda̍ tɛ̄ɛ̄ŋ. 

4Mi̍ po̍ pi᷅lɛ̍ fūlā o̍ dɔ̍ɔ̍ŋgɔ̍ Fīli̍i̍tīāŋnda̍ dīōla̍ŋ āā Kōōla̍yā, wānā wa̍ā Ka̍a̍tī chi̍e̍e̍. 
Ndu̍yɛ̍ Ku̍u̍ba̍nɔ̍ chɔ̄ūwo̍ pōo̍ ho̍ō wa̍ ni̍. Ō wa̍ ō vīlɛ̄ī kpo̍lōŋ bɛ̄ndū, ndu̍ o̍o̍ wa᷅ 
bānde̍i̍ le̍ nɛ̄īyo̍ lē ŋɔ̄ma̍hīɔ̍ɔ̍lu̍ a̍ nyɛ̄ lēchōo̍. 

5Mɔ̍si̍l chɔ̄u̍ wa̍ ndu̍ o̍ lēbōl lo̍ chīli̍ŋnde̍ kpo̍so̍ŋ. O̍ ko̍ŋ kɔ̍ɔ̍lī, dōma̍ chɔ̄u̍ wa̍ ndu̍ 
lēkɔ̄ɔ̍ wo̍ ndu̍ bɛ̍ɛ̍ a̍ chīli̍ŋu̍ŋ būlɔ̍ŋsīi̍yo̍ŋ o̍ wa̍ ō tōōsīāā ni̍, ndu̍ o̍o̍ wa᷅ lu̍su̍llo̍ le̍ 
pa᷅ŋnda̍ŋ kɛ̄mɛ̄ a̍ bi̍di̍i̍ŋ a̍ lā ŋūɛ̍ɛ̍nu̍ (125). 

6Nyɛ̄lā o̍ wo̍u̍nu̍ŋ o̍ pe̍lo᷄ŋ, le̍ ndu̍ pēlo̍ŋ māndāa̍ la̍ŋ, la̍ŋ bɛ̍ɛ̍ a̍ chīli̍ŋi̍i̍ būlɔ̍ŋsīi̍ye̍ 
la̍ wa̍ lā tōōsīāā ni̍. O̍ ko̍ŋ kɔ̍ɔ̍lī, mūɛ̄ī fāŋīī bɛ̄ndūe̍i̍ ī wa̍ ndu̍ ī sāāyīa̍ŋ. Ndi̍ bɛ̍ɛ̍ ī 
tōōsīāā a̍ chīli̍ŋi̍i̍ būlɔ̍ŋsīi̍ye̍. 

7O̍ ko̍ŋ kɔ̍ɔ̍lī, ba̍l wa̍ ndu̍ o̍ bā wo̍ bɛ̍ɛ̍, wānā a̍a̍ che̍ ndu̍ pɛ̍, āā sūŋ chūāā ŋ̄māllo̍ 
ni̍, ō bɛ̄ndū kpi᷅. Ba̍llo̍ ho̍ō bōllē ndɔ̄le̍ŋ le̍e̍ wa᷅ lu̍su̍llo̍ le̍ pa᷅ŋnda̍ŋ tɔ̍ a̍ lā ŋūɛ̍ɛ̍nu̍ 
(15). O̍ ko̍ŋ kɔ̍ɔ̍lī, wāna̍ ndɔ̍ ndu̍ o̍o̍ bi̍i̍lūl ndu̍ nyɛ̄ kālā ka̍la̍ cho̍ māā bōo̍ bɛ̍ndū 
mī so̍vɛ̄i̍ya̍ sɔ̄ŋgā a̍ la̍ŋ o̍ lābā le̍ nda̍ māndāa̍ wo̍ ndu̍ ndu̍ o̍o̍ si᷅m ndu̍ lāchi̍ ni̍. 

8Mi̍ Kōōla̍yā si᷅m mbo̍ vēēlū I̍sɔ̄lūɛ̍i̍ya̍ chōo̍ cho̍o̍ kpe̍le̍ŋ, mbo̍ dīmūl nda̍ āā, “Nya̍ 
chīa̍a̍ Sɔ̍ɔ̄ wa̍ lā ya᷄ŋ ya̍ nīla̍ŋ. Ya̍ Fīli̍i̍tīāŋnɔ̄ɔ̍ Kōōla̍yā cho̍ sūɛ̍i̍ ni̍. Le̍ yɛ̄ɛ̍nɛ̍ nya̍ 
kpo̍u̍ hu̍ŋ si᷅m yɛ̄ le̍ sɔ̍ŋgɔ̍ɔ̍ a̍ na̍a̍? Tē lā yēēma̍ le̍ sɔ̍ŋgɔ̍ɔ̍ a̍ nāa̍ pɛ̍, ō cho̍ bɛ̍ɛ̍ nya̍ 
kpo̍u̍ le̍ nɔ̍ mī lā hīŋ mī ŋ̄ sɔ̄ŋga̍ na̍a̍ nya̍ le̍. Wānā pi᷅lɛ̍ ko̍ nya̍ hɛ̄li̍ ni̍ mī lā yɔ᷄ŋ ndu̍ 
mī ŋ̄ hu᷄ŋ sɔ̍ŋgā na̍a̍ ndu̍. 

9Tē wānā ko̍ŋ yēm ya̍ pɛ̍ mbō dīī ya̍, Fīli̍i̍tīāŋnda̍ kpo̍u̍ ā sīmnu᷄ŋ chi̍a̍ā nyā. Tē ya̍ 
di̍ī ndu̍ ni̍ nya̍ sīmnu᷄ŋ chi̍a̍ā nāā. 

10I̍ si̍m mi̍ ki̍a̍lū nya̍ īchīɛ̄ɛ̄ pāa̍le̍ hāūle᷅ŋ, nya̍ I̍sɔ̄lūɛ̍i̍ya̍ tē lā chō ŋ̄wāŋ pāāndū ti᷅, 
lā sōli̍ wɔ̍ wa̍nā mī ŋ̄ hu᷄ŋ sɔ̍ŋgā na̍a̍ ndu̍.” 

11Mɛ̄ɛ̍ Māsā Bɛ̍ndōo̍ Sɔ̍ɔ̄ nda̍ I̍sɔ̄lūɛ̍i̍ya̍ ā tūēī nyɛ̄ ku̍u̍ba̍nɔ̍ɔ̍ Kōōla̍yā di̍mi̍ wo̍, ma̍ 
fūlā māyōōmū, mi̍ sīōōŋīī bɛ̄ndūe̍i̍ bīī nda̍. 

Dēēve̍ ku̍ɛ ̄o̍ dɔɔ̍ŋ̍gɔ ̍chɔū̄ Is̍ɔl̄ūɛi̍y̍a̍ 
12Po̍ pi᷅lɛ̍ wa̍ dīōla̍ŋ āā Dēēve̍ fi̍nyā ndɔ̍ dīōla̍ŋ āā Chɛ̄ɛ̍se̍. Ndu̍yɛ̍ o̍ yu̍ŋgu̍ E̍fi̍lu̍a̍tī 
wo̍ chōo̍ Chɛ̄ɛ̍se̍ ko̍ŋ ndu̍ o̍o̍ fu̍la̍ ni̍. Bɛ̍ti̍lɛ̍hɛ̄m chi̍e̍e̍, o̍ lɛ̄ŋndē Chu̍dāle̍ŋ ni᷄ŋ 
wāŋnda̍ ha̍ā ā wa̍ īchāli̍ ni̍. Chɛ̄ɛ̍se̍ ko̍ŋ ndu̍ o̍o̍ nɔ̍ pūa̍a̍ ā ŋɔ̄ma̍a̍. A̍ bōōndi̍i̍ Sɔ̍ɔ̄ 
wa̍ māsāa̍ I̍sɔ̄lūɛ̄ī ve̍, Chɛ̄ɛ̍se̍ o̍ wa̍ ni᷅ŋ ō yūvɛ̍i̍. 

13Kɛ̍ pūa̍a̍ Chɛ̄ɛ̍se̍ wa̍ ā yāa̍, a̍ wa̍ ka̍a̍so̍ŋnda̍ o̍ pūa̍a̍ ndūa̍a̍ tɛ̄ɛ̄ŋ nda̍, nda̍ so̍vɛ̄i̍ya̍ 
nda̍ wa̍ ni̍. Mi̍ pūa̍a̍ ha̍ā kūā nda̍ Sɔ̍ɔ̄ wa̍ā o̍ chɔ̄ūwo̍. Pu̍a̍a̍ ndūāā ka̍ŋ ō tāso̍o̍ wa̍ 
Ɛ̄li̍a̍a̍bī ni̍, ō dīi̍ŋ ndɔ̄ɔ̍ wa̍ Ābi̍na̍dāā ni̍ ō, yāa̍ ndɔ̍ɔ̍ wa̍ Si̍a̍mɛ̄ɛ̄ ni̍. 

14Dēēve̍ wa̍ lūm ndāa̍ kpɔ̍ŋ ni̍. Mi̍ bɛ̄ndāā ndūāā ya̍a̍wa̍a̍ ka̍ŋ nda̍ kūā o̍ chūūwo̍ 
nda̍ Sɔ̍ɔ̄ wa̍ā. 

15Dēēve̍ ndu̍ wa̍ wa̍llo̍ le̍ Sɔ̍ɔ̄ kɛ̍ mī ndu̍ o̍o̍ ku̍ā vɛ̍lɛ̄ sāa̍ fi̍nyā ndɔ̄ wa̍ māndāa̍ 
Bɛ̍ti̍lɛ̍hɛ̄m. 

16Le̍ pālɛ̍i̍ be̍le̍-hi̍ɔ̍ɔ̍lu̍, Kōōla̍yā cho̍ I̍sɔ̄lūɛ̍i̍ya̍ chi̍ɛ̍i̍ kīōlɔ̄ɔ̍, īdīi̍ a̍ īchɔ̄l. 

17Pāa̍le̍ pi᷅lɛ̍, mi̍ Chɛ̄ɛ̍se̍ di̍mūl Dēēve̍ po̍ ndɔ̄ āā, “Chu̍a̍ ba̍a̍līi̍ŋ tu̍a̍ŋa᷄ŋ bu̍sɔ̄ɔ̍ 
tɛ̄ndāa̍ tɛ̄ɛ̄ŋ, a̍ bēe̍dīi̍yo̍ kpūŋgba᷄ŋ tɔ̍ mā yo̍o̍ bɛ̄ndāā nūmnda̍ o̍ dɔ̍ɔ̍ŋgɔ̍ chɔ̄ū 
I̍sɔ̄lūɛ̍i̍ya̍ chɔ̍chɔ̍. 

18O̍ ko̍ŋ kɔ̍ɔ̍lī, mā chu̍a̍ vɛ̄lɛ̄ nɔ̍nɔ̍ma̍ li̍i̍mīa̍ŋ kpūŋgba᷄ŋ tɔ̍ mā yo̍o̍ bōllē pūa̍a̍ 
chɔ̄ūwa̍ o̍ dɔ̍ɔ̍ŋgɔ̍ I̍sɔ̄lūɛ̍i̍ya̍. Kɔ̍ to̍fa̍ mɛ̄ɛ̍ bɛ̄ndāā nūmnda̍ cho̍ yɛ̄, mā hu̍ŋ di̍mūl la̍. 
Ndu̍yɛ̍ tē a̍ wa̍ hūnɔ̄ɔ̍ pɛ̍ a̍ chu̍u̍ ya̍ nyɛ̍ o̍ chɔ᷅m ya̍ māā ā chē nda̍ a̍ hɔ̄ltē nūmnde̍ŋ 
pɛ̍ɛ̍ŋ, ndu̍yɛ̍ māā ā chō kɛ̄ndɛ̄ wo̍. 

19Sɔ̍ɔ̄ ni̍, bɛ̄ndāā nūmnda̍ ni̍, a̍ I̍sɔ̄lūɛ̍i̍ya̍ kpo̍u̍ ā cho̍ o̍ pēmbo᷄ŋ tɛ̄ɛ̄ŋ Ɛ̍lāā, ā chō 
sɔ̍ŋgɔ̄ɔ̍ a̍ Fīli̍i̍tīāŋnda̍.” 

20Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Dēēve̍ pe̍nā chɔ̄nɔ᷄ŋ mbo̍ mɛ̄ī wānā ma̍ndāā 
lāsāa̍ pīlɔ̄ɔ̍ sāa̍ īkɛ̄i̍, mbo̍ tōsā mɛ̄ɛ̍ fi̍nyā ndɔ̄ di̍mu̍l ndu̍ yɛ̍, mbo̍ kūā. Ndu̍yɛ̍ a̍ 
bōōndi̍i̍ pūa̍a̍ chɔ̄ūwa̍ chɛ᷄ŋ kɔ̍la̍ŋ o̍ chɔ̄ūwo̍ lāchī ve̍ ki̍nɛ̍i̍ o̍ fu̍u̍lu̍u̍ o̍ dɔ̍ɔ̍ŋgɔ̍ 
I̍sɔ̄lūɛ̍i̍ya̍ ni̍, ā wa̍ pūa̍a̍ chɔ̄ūwa̍ vēēlōo̍ chōo̍ cho̍o̍. 

21I̍sɔ̄lūɛ̍i̍ya̍ nda̍ Fīli̍i̍tīāŋnda̍ nda̍ a̍a̍ si̍mi̍ ni᷅ŋ pūa̍a̍ ndāa̍ chɔ̄ūwa̍ vēllāa̍ vēllē ma̍ 
sīmu̍la᷅ŋ ni᷅ŋ le̍ sɔ̍ŋgɔ̄ɔ̍. 

22O̍ ko̍ŋ, mi̍ Dēēve̍ mɛ̍ī nyɛ̄ dīāā o̍ ku̍ɛ̄ wo̍ wāna̍ wa̍ nyɛ̄ dīāā pūa̍a̍ chɔ̄ūwa̍ māndāa̍ 
wo̍ o̍ bā, mbo̍ nyāānu᷄ŋ nāa̍ nda̍ wa̍ sɔ̍ŋgɔ̍ɔ̍ wa̍. Mbo̍ kɔ̍ yi᷅l bɛ̄ndāā ndūa̍a̍, le̍ mbō 
sīna̍ lāwāā a̍ nda̍ o̍kɔ̄ɔ̄. 

23Ā chō sūūki̍āŋndo̍ nda̍ bɛ̄ndāā ndūa̍a̍ le̍nde̍ ki̍nɛ̍i̍, mi̍ Kōōla̍yā, ku̍u̍ba̍nɔ̍ 
Fīli̍i̍tīāŋnda̍, o̍ fu̍la̍ Ka̍a̍tī wo̍ ō fūlā mbo̍ kīālū I̍sɔ̄lūɛ̍i̍ya̍ īchīɛ̄ɛ̄ mɛ̄ɛ̍ o̍ to̍sā pa̍a̍ndū 
yɛ̍. Mi̍ Dēēve̍ tu̍ɛ̍ī ndu̍ sūɛ̍i̍. 

24I̍sɔ̄lūɛ̍i̍ya̍ kpo̍u̍ mɛ̄ɛ̍ nda̍ chē ndu̍, mi̍ sīōōŋīī bɛ̄ndūe̍i̍ bīī nda̍ ma̍ nyāānu᷄ŋ. 

25Ma̍ dīmu̍la᷅ŋ āā, “Mi̍ lā chē lɛ̄ hāū po̍o̍ ho̍ō. Ō hīŋ lɛ̄ hāū le̍ I̍sɔ̄lūɛ̍i̍ya̍ yīōūla̍ŋ. Māsā 
Bɛ̍ndōo̍ Sɔ̍ɔ̄ chu̍a̍ būŋgɛ̄i̍ māā tē wānā o̍ wānā di̍ī ndu̍ pɛ̍ ō ke̍ nu̍m pāāwā bɛ̄ndū 
bɛ̍ndū. Ndu̍yɛ̍ vɛ̍lɛ̄ āā mbō ke̍ nu̍m chūā ndɔ̄ɔ̍ mī lā cha᷄l nya̍ ndu̍ o̍ nɔ̄ɔ̍ ni᷄ŋ. O̍ ko̍ŋ 
kɔ̍ɔ̍lī, yu̍ŋgu̍ fi̍nyā nūmndo̍ ki̍nɛ̍i̍ āā nda̍ me᷅l lɛ̍ pāāwāa̍ I̍sɔ̄lūɛ̄ī le̍.” 

26Mi̍ Dēēve̍ nyu̍nā pūa̍a̍ nda̍ wa̍ īsīsi̍ wa̍ āā, “Tē wānā di̍ī Fīli̍i̍tīāŋnɔ̄ɔ̍ ho̍ō pɛ̍ mā 
kēlū I̍sɔ̄lūɛ̍i̍ya̍ si̍ɔ̍mbu̍la̍ŋ pɛ̍, ō yɛ̄ɛ̄ nda̍ kē yɛ̍ nu̍m? Wāna̍ māāvɛ̄ɛ̄ Fīli̍i̍tīāŋnɔ̍ si̍nā 
ho̍ō Mɛ̄lɛ̄ka̍ le̍ wo̍ ō chō yɛ̄ mbō yīo̍u̍ Mɛ̄lɛ̄ka̍ cho̍ yōōmū wo̍ pūa̍a̍ ndūa̍a̍ chɔ̄ūwa̍?” 

27Mi̍ wāŋnda̍ chɔ̄m ndu̍ nyɛ̄ Sɔ̍ɔ̄ di̍mi̍ le̍ wāna̍ nɔ̍lā po̍ ko̍ŋ dīyɔ̄ɔ̍ wo̍ tōsāllo̍ wo̍. 

28Mi̍ Ɛ̄li̍a̍a̍bī, Dēēve̍ bɛ̄ndā bɛ̍ndōo̍ kpo̍u̍ o̍ tūɛ̄ī nda̍ sūūki̍āŋ kōŋ nda̍ pūa̍a̍. Mbo̍ 
dūāūnu᷄ŋ tu̍mbe̍ a̍ Dēēve̍, mbo̍ nyūnā ndu̍ āā, “Ō yɛ̄ɛ̍nɛ̍ ŋ̄ hīŋ yɛ̄ tōsā na̍nu᷄ŋ? Nɛ̄ɛ̍nɛ̍ 
ŋ̄ mɛ̄i̍ yɛ̄ sāā pɔ̍mbūāā kāŋ īkɛ̄i̍ o̍ po̍li̍ ko̍ŋ ni᷄ŋ? I̍ si̍nā māā chūāāmbɔ̄ hēēla᷄ŋndo̍ ŋ̄ 
chō ni̍, a̍ nɔ̍ i̍si̍o̍ōŋ le̍ nyɛ̄ o̍ nyɛ̄ le̍. Ō cho̍ nyɛ᷅ o̍ nyɛ̄ chēle̍ŋ te̍ ŋ̄ hīŋ tōsā na̍nu᷄ŋ te̍, 
tōfāa̍ ŋ̄ hīŋ ni̍. Le̍ mā chē mɛ̄ɛ̍ chɔ̄ūwo̍ chō kɔ̄la̍ŋ yɛ̍.” 

29Mi̍ Dēēve̍ nyu̍nā ndu̍ āā, “Yɛ̄ɛ̍nɛ̄ ya̍ I̍ to̍sa̍ yɛ̍? Mɛ̄ɛ̍ nyūnāa̍ bɛ̍ɛ̍ I̍ nyu̍nā le̍?” 

30O̍ ko̍ŋ kɔ̍ɔ̍lī, mi̍ Dēēve̍ mu̍li᷄ŋ nāa̍ wānā che̍le̍ŋ chūā mbo̍ nyūnā ndu̍ nyūnā pīlɔ̍ɔ̍ 
ho̍ō kpe̍. Mi̍ wānā ko̍ŋ bɛ̍ɛ̍ ndu̍ di̍mūl ndu̍ nyɛ̄ pīlɛ̍ kōŋ kpe̍. 

31Mɛ̄ɛ̍ wānāā pūm tūēī nyɛ̄ Dēēve̍ sōo̍ wo̍, ma̍ kɔ̍ di̍mūl Sɔ̍ɔ̄. Mi̍ Sɔ̍ɔ̄ yɔ᷅ŋ le̍ ndu̍ 
mbo̍ hīŋ. 

32Mi̍ Dēēve̍ lo᷅ o̍ ko̍ŋ mbo̍ dīmūl Sɔ̍ɔ̄ āā, “Māsānɔ̄ɔ̍, wānā o̍ wānā yɔ᷅ŋ īsīōōŋ le̍ 
lāŋu̍nɔ̄ Fīli̍i̍tīāŋnɔ̄ kōŋ te̍. Ya̍ bu̍ɛ̍ī nūmndo̍ cho̍ lākɔ̄ mī kɔ̍ sɔ̍ŋgā a̍ ndu̍.” 

33Mi̍ Sɔ̍ɔ̄ di̍mūl ndu̍ āā, “Nūm pɔ̍mbɔ̄ɔ̍ ho̍ō nu̍m si̍mūl po̍ ko̍ŋ ni̍? Nūm nɔ̍lā ni̍ mā 
sɔ̍ŋgɔ̍ a̍ po᷄ ko̍ŋ? Lāŋu̍nɔ̄ ŋ̄ chā kōŋ ndo̍, ō lo̍ ō pɔ̄mbɔ̄ mbo̍ pɛ̄ɛ̄kū a̍ sɔ̍ŋgɔ̄ɔ̍. A̍ cho̍ 
o̍ bɔ̍ɔ̍ le̍ mā sɔ̍ŋga̍ a̍ po̍ ko̍ŋ te̍ pōo̍.” 

34Kɛ̍ mi̍ Dēēve̍ di̍mūl Sɔ̍ɔ̄ āā, “Fāllo̍ ya̍ ma̍ndā sa̍a̍ kɛ̄kɛ̍ nūu̍ ni̍. Te̍le̍ŋnda̍ŋ lā pūm 
mī Kpɔ̍kūŋndo̍, ɔ̄ɔ̄ Su̍lu̍ko̍o̍ hu᷄ŋ bi̍ī sāa̍ ō pīlɛ̍ mbō kūɛ̄ɛ̄nu᷄ŋ a̍ ndu̍. 

35O̍ ko̍ŋ kɔ̍ɔ̍lī, mī ti̍sa̍ ndu̍ kɔ̄ɔ̄lī mī kɔ̍ chi᷅ŋa̍la᷅ŋ ndu̍ mī pu̍u̍ ndu̍ Sāā ko̍ŋ o̍ sōndō. 
Tē ō mūlu̍la᷅ŋ ya̍ pɛ̍, I̍ de̍l ndu̍ chōo̍, I̍ sa̍a̍ ndu̍ bo̍lōla̍ŋ, I̍ lo᷅ ndu̍ lɔ̍ɔ̍ ha̍a̍a̍ mī di̍ī ndu̍. 

36Ya̍ bɛ̍ɛ̍ I̍ di̍ī ni᷅ŋ Kpɔ̍kūŋnda̍ a̍ Su̍lu̍ku̍a̍a̍. Ndu̍yɛ̍ Fīli̍i̍tīāŋnɔ̍ si̍nā ho̍ō Mɛ̄lɛ̄ka̍ le̍ 
wo̍ ndu̍ bɛ̍ɛ̍ le̍nde̍ ya̍ I̍ cho̍ ndu̍ dīyɔ̄ɔ̄ ni̍. Ndu̍ yi̍o̍ū Mɛ̍lɛ̄ka̍ cho̍ yōōmū wo̍ wānāā 
ndūa̍a̍ chɔ̄ūwa̍ ni̍? 

37Mɛ̄lɛ̄ka̍ Ya̍a̍wɛ̄ɛ̄ ma̍nda̍ ya̍ ni᷅ŋ kpɔ̍kūŋnda̍ tɛ̄ɛ̄ŋ a̍ Su̍lu̍ku̍a̍a̍. Ō chō vɛ̄lɛ̄ ya̍ māndā, 
fīli̍i̍tīāŋnɔ̄ɔ̍ ho̍ō nɔ̍lā ya̍ nyɛ̄ yɔ̄ŋ te̍.” Mi̍ Sɔ̍ɔ̄ di̍mūl Dēēve̍ āā, “Bālā tīɔ̍ɔ̍ŋ mɛ̄ɛ̍ kɔ̍. 
Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ a̍ nūm la̍tu̍lu̍ fɔ̍.” 

38O̍ ko̍ŋ kɔ̍ɔ̍lī, mi̍ Sɔ̍ɔ̄ chu̍ā wōlɔ̄ɔ̄lā ndɔ̄la̍ chɔ̄ūla̍ŋ mbo̍ wōū Dēēve̍. Mbo̍ wōū ndu̍ 
mɔ̍si̍l ndɔ̍ chɔ̄ūwo̍ a̍ dōmāa̍. 

39Mi̍ Dēēve̍ chu̍ā mūɛ̍i̍ Sɔ̍ɔ̄ ve̍, mbo̍ sāāyīa̍ŋ. Mbo̍ kīndī kīndī le̍ kɔ̄la̍ŋ kɛ̍ ō nɔ̄la̍ le̍. 
Kāni̍ fo̍ndōle̍ lē pīlɛ̍ bɛ̍ɛ̍ ndu̍ o̍o̍ sɔ̍ŋga̍ wɔ̍ a̍ wōlɔ̄ɔ̄lā chɔ̄ūlā wāā le̍nde̍ le̍. Mi̍ Dēēve̍ 
di̍mūl Sɔ̍ɔ̄ āā, “I̍ nɔ̍lā sɔ̍ŋgɔ̍ɔ̍ a̍ la̍ŋ te̍ fāllo̍, fo̍ndōle̍ lē pīlɛ̍ bɛ̍ɛ̍ I̍ sɔ̍ŋga̍ wɔ̍ a̍ la̍ŋ te̍.” 
O̍ ko̍ŋ kɔ̍ɔ̍lī, mi̍ Dēēve̍ so̍lī. 

40Mbo̍ chūā tīnda̍ ndɔ̄ ma̍ndāā lāsāa̍, o̍ ko̍ŋ kɔ̍ɔ̍lī, mbo̍ chɔ̄ɔ̄vīāā pōūtā kpɔ̄lɔ̄kɔ̍ 
kpɔ̍lɔ̄kɔ̍la̍ŋ la̍ŋ ŋu̍ɛ̍ɛ̍nu̍, o̍ pēēlo̍ le̍ fa̍āŋnda̍ ndɔ̄ɔ̍, mbo̍ dūāū o̍ bɔ̄lɔ̍ ndɔ̄ ma̍ndāā 
lāsāa̍ ni᷄ŋ. Fa̍āŋnda̍ ndɔ̄ɔ̍ wa̍ ndu̍ o̍ bā. Mbo̍ bīī kɔ̄la̍ŋ le̍ Kōōla̍yā kɔ̄la̍ŋ 
chīŋa̍la᷅ŋndo̍. 

Dēēve̍ ye᷅m Kōōla̍yā 
41Mi̍ Kōōla̍yā Fīli̍i̍tīāŋnɔ̄ bi̍ī hūnɔ̄ɔ̍ Dēēve̍ o̍ ībūŋ. Kōōla̍yā wa᷅na̍ ndɔ̍ bi̍i̍lu̍l ndu̍ nyɛ̄ 
kālā ka̍la̍ cho̍ māā bōo̍ bɛ̍ndū le̍ pūa̍a̍ chɔ̄ūwa̍ māndāa̍ o̍ sɔ̍ŋgɔ̄ɔ̍ ni᷄ŋ ndo̍ ō wa̍ ndu̍ 
hūnɔ̄ɔ̍ lāchī. 

42Mɛ̄ɛ̍ o̍ sɔ̍ɔ̍ŋgu̍u̍ Dēēve̍ īkɛ̄i̍, mbo̍ chā mɛ̄ɛ̍ Dēēve̍ wa̍ yɛ̍, mbo̍ mām. Fo̍ndōle̍, 
Dēēve̍ wa̍ chūāāmbɔ̄ pɔ̄mbɔ̄ le̍ ndu̍. Ndu̍yɛ̍ Dēēve̍ yɛ̍ ō wa̍ chūā pīāāndū kɛ̄ndɛ̄. 
Kɔ̄ɔ̍le̍ŋ ndu̍ lē dīāndāā wa̍la̍ŋ. 

43Mi̍ Kōōla̍yā nyu̍nā Dēēve̍ āā, “Ō yɛ̄ɛ̍nɛ̍ ŋ̄ hīŋ yɛ̄ tōsā a̍ yɔ̄m kōŋ. Ya̍ ŋ̄ chūēl 
yɔ᷅mndo̍ ni̍ māā tu᷄ŋ?” Mi̍ Kōōla̍yā me̍nā Dēēve̍ o̍ mɛ̄lɛ̄ka̍a̍ Fīli̍i̍tīāŋnda̍ a̍ pīɛ̄ī ya̍ lo̍ 
le̍ mā tūsi̍ Dēēve̍ nyɛ̄ pālāa̍ chōo̍. 

44Mi̍ Kōōla̍yā lo᷅ o̍ ko̍ŋ mbo̍ dīmūl ndu̍ āā, “A̍fā hu̍ŋ ni̍ko̍ mā ko̍ma̍l la̍. Yōūwa̍ a̍ 
vīsīa̍a̍ nda̍ cho̍ dīāllūŋ nūmndo̍ŋ dīo̍ ni̍.” 

45Mi̍ Dēēve̍ di̍mūl ndu̍ āā, “Mi̍ chē bɛ̍ɛ̍ ma̍ nɔ̄ mūɛ̄ī fāŋnde̍ ndu̍yɛ̍ ma̍ nɔ̄ ba̍lta̍ 
nu̍mnda̍ŋ kɛ̍ I̍ cho̍ nu̍m chīēī a̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ cho̍ Mɛ̄lɛ̄ka̍ nɔ̍ 
kpāāyāa̍ kpo̍u̍ wo̍, Mɛ̄lɛ̄ka̍ ŋ̄ yīe̍i̍ ko̍ŋ wa̍nāā ndūa̍a̍ chɔ̄ūwa̍ wo̍. 

46Pāa̍le̍ hāūle᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ kpāāyāa̍ kē mī di̍ī nu̍m mī ke̍lū nu̍m 
bōlle̍ŋ. Yōūwa̍ a̍ vīsīa̍a̍ nda̍ cho̍ dīāllūŋ vīlɛ̍i̍ so̍vɛ̄i̍ya̍ Fīli̍i̍tīāā di̍o̍ ni̍. O̍ ko̍ŋ 
chi̍e̍ēŋndo̍ kpo̍u̍ mā sīna̍ māā I̍sɔ̄lūɛ̍i̍ya̍ ā nɔ̄ Mɛ̄lɛ̄ka̍. 

47Ndu̍yɛ̍ o̍ ko̍ŋ kɔ̍ɔ̍lī, wāna̍ o̍ wāna̍ cho̍ na̍nu᷄ŋ pa̍a̍le̍ hāūle᷅ŋ, mā sīna̍ māā o̍ cho̍ a̍ 
īmɔ̄ɔ̄, kɛ̄lɛ̄ŋgāā a̍ ba̍l te̍ Mɛ̄lɛ̄ka̍ Ya̍a̍wɛ̄ɛ̄ sɔ̍ŋgā le̍ wānāā ndūa̍a̍ chīīndīa̍a̍ le̍. Sɔ̍ŋgɔ̄ɔ̍ 
ho̍ō, sɔ̍ŋgɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ o̍ cho̍ ni̍. Ō chō na̍a̍ kpāāyāa̍ kē, nya̍ kpo̍u̍ mī ŋ̄ yēm 
nya̍.” 

48Mɛ̄ɛ̍ Kōōla̍yā ka̍ndu̍ Dēēve̍ sɔ̄ɔ̄ŋgūūwo̍ īkɛ̄i̍ le̍ ndu̍ dēlɔ̄ɔ̍ chōo̍, mi̍ Dēēve̍ 
nya̍a̍nu᷄ŋ ndu̍ o̍ ībūŋ chɔ̍ chɔ̍ le̍ ndu̍ kɔ̄la̍ŋ chīŋa̍la᷅ŋndo̍. 

49Mi̍ Dēēve̍ so̍lī pōūwo̍ o̍ bɔ̄lɔ̍ ndɔ̄ɔ̍ ni᷄ŋ mbo̍ dūāū o̍ fa̍āŋnda̍ ndɔ̄ɔ̍ ni᷄ŋ. Mɛ̄ɛ̍ o̍ wu̍u̍, 
mi̍ pōūwo̍ kɔ̍ vi̍ɔ̄ Kōōla̍yā tēnde̍i̍, mbo̍ pīāl ndu̍ kpōkpōo̍. Mi̍ Kōōla̍yā de᷅l o̍ kɔ̄l 
chōo̍ wo᷅fu̍. 

50O̍ ko̍ŋ, mi̍ Dēēve̍ ya᷅m Kōōla̍yā a̍ pōū fa̍āŋnda̍a̍. Dēēve̍ ndu̍ o̍o̍ nɔ̍ i̍mɔ̍ɔ̄ o̍ īmɔ̄ɔ̄ le̍. 

51O̍ ko̍ŋ kɔ̍ɔ̍lī, mi̍ Dēēve̍ nya̍a̍nu᷄ŋ nāa̍ Kōōla̍yā o̍ wa̍ īhīni̍ wa̍, mbo̍ kɔ̍ si᷅m ndu̍ 
chōo̍. Mbo̍ chūā mūɛ̄ī Kōōla̍yā ve̍ mbo̍ sōlī ndi̍ o̍ bōo̍ ni᷄ŋ mbo̍ kīālū ndu̍ bōlle̍ŋ a̍ 
ndi̍, mbo̍ dīī ndu̍. Mɛ̄ɛ̍ Fīli̍i̍tīāŋnda̍ chē māā ku̍u̍ba̍nɔ̍ ndāa̍ Kōōla̍yā vi᷅, ma̍ mūli᷄ŋ 
a̍ kīlta̍ŋ. 

52O̍ ko̍ŋ, mi̍ wāŋnda̍ I̍sɔ̄lūɛ̄ī a̍ wāŋnda̍ Chu̍dā a̍ de̍ŋī chōo̍ cho̍o̍ a̍ kɔ̄ltā kɛ̄ndɛ̄la̍ŋ. 
O̍ ko̍ŋ kɔ̍ɔ̍lī, ma̍ tīsā Fīli̍i̍tīāŋnda̍ tōūwɔ̄ɔ̍. Ā lo̍ nda̍ tōūwɔ̄ɔ̍ ma̍ kūā a̍ nda̍ pɔ̍ɔ̍li̍ Ka̍a̍tī 
chi̍e̍e̍, o̍ ko̍ŋ kɔ̍ɔ̍lī, ma̍ kɔ̍ mɛ̍ɛ̍lū a̍ nda̍ o̍ dīōlā kpākī chi̍o̍o̍ Ɛ̍ki̍lɔ̄ŋ. Ndu̍yɛ̍ ma̍ bōōlūū 
nda̍ ta̍u̍ ta̍u̍. Chɔ̍ŋ o̍ nɛ̄i̍ ku̍ɛ̄ Si̍a̍a̍lūīm chi̍e̍e̍ wo̍, mbo̍ kūā Ka̍a̍tī, o̍ ko̍ŋ kɔ̍ɔ̍lī, mbo̍ 
kūā a̍ Ɛ̍ki̍lɔ̄ŋ, lo̍ŋ kpo̍u̍ ā wa̍ īhīni̍ a̍ bo̍o̍lu̍ɛ̍i̍ya̍. 

53O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ pɛ̄ŋgī nda̍ tōūwɔ̄ɔ̍. Ma̍ mīīŋgū o̍ dɔ̍ɔ̍ŋgɔ̍ Fīli̍i̍tīāŋnda̍ 
ma̍ kɔ̍ pu̍ŋgā nyɛ̄m nda᷄ŋ kpo̍u̍. 

54Ndu̍yɛ̍ o̍ ko̍ŋ kɔ̍ɔ̍lī, mi̍ Dēēve̍ chu̍ā bōlle̍ Kōōla̍yā le̍ŋ mbo̍ kūā a̍ le̍ŋ Chūlu̍sɛ̄lɛ̄m. 
Kɛ̍ wōlɔ̄ɔ̄lā chɔ̄ūla̍ Kōōla̍yā la̍ŋ nda̍ŋ, mbo̍ kɔ̍ kɛ̍sī la̍ŋ o̍ tɛ̍ndɛ̄i̍ ndɔ̍ ndu̍ pi̍la̍a̍ ni᷄ŋ. 

Ā kūɛ ̄a̍ Dēēve̍ nāa̍ Māsā Bɛn̍dōo̍ Sɔɔ̍ ̄chu̍a̍ 
55Bōōndi̍i̍ Dēēve̍ wa̍ kɔ̄la̍ŋ le̍ sɔ̍ŋgɔ̄ɔ̍ a̍ Kōōla̍yā ve̍, mi̍ Sɔ̍ɔ̄ nyu̍nā A̍bi̍nā, wāna̍ wa̍ 
pūa̍a̍ ndūa̍a̍ chɔ̄ūwa̍ bōlle̍ŋ ndo̍ āā, “A̍bi̍nā, ō nɛ̄ɛ̍nɛ̍ ve̍lū yɛ̄ pōo̍ ho̍ō?” Mi̍ A̍bi̍nā 
di̍mī āā, “I̍ si̍nā wa᷅na̍ ve̍lū ndu̍ wo̍ le̍ Māsānɔ̄ɔ̍.” 

56Mi̍ Sɔ̍ɔ̄ di̍mūl ndu̍ āā, “Mɛ̄ɛ̍ kɔ̍ mā kɔ̍ nyu̍nā a̍ ndu̍ o̍kɔ̄ɔ̄, mā si̍na̍ wāna̍ ve̍lū ndu̍ 
wo̍.” 

57Mɛ̄ɛ̍ Dēēve̍ di̍ī Kōōla̍yā mbo̍ mīīŋgū chi̍e̍e̍, mi̍ A̍bi̍nā ku̍ā a̍ ndu̍ nāa̍ Sɔ̍ɔ̄ chu̍a̍. 
Bōlle̍ Kōōla̍yā le̍ŋ lē wa̍ wɔ̍ Dēēve̍ o̍ bā. 

58Mi̍ Sɔ̍ɔ̄ nyu̍nā ndu̍ āā, “Ō nɛ̄ɛ̍nɛ̍ ve̍lū yɛ̄ nūm pōo̍?” Mi̍ Dēēve̍ mu̍lī āā, “Bu̍ɛ̍ī 
nūmndo̍ Chɛ̄ɛ̍se̍, ho̍ō Bɛ̍ti̍lɛ̍hɛ̄m ndu̍ vēlū ya̍ ni̍.” 

Sa̍a̍mi̍ɛ̍ɛ̄ Tāso̍o̍ 18 

1Mɛ̄ɛ̍ Dēēve̍ nda̍ Sɔ̍ɔ̄ a̍ chi̍i̍ sūūki̍āŋndo̍ mi̍ sūɛ̍i̍ Dēēve̍i̍ lūɛ̄ī Chōna̍ta᷅ŋ po̍ Sɔ̍ɔ̄ wo̍ o̍ 
kɔ̄l. Mi̍ Chōna̍ta᷅ŋ kāālā Dēēve̍ mɛ̄ɛ̍ o̍ ka̍a̍la̍ ndu̍ pi̍la̍ yɛ̍. 

2Ndu̍yɛ̍ chɔ̍ŋ a̍ pāa̍le̍ le̍ŋ Sɔ̍ɔ̄ me̍l lɛ̍ Dēēve̍ mbō mīīŋgu̍ o̍ fi̍nyā ndɔ̄ lo̍ le̍. Mi̍ Dēēve̍ 
wa᷅ ni̍ko̍ mi̍āl ndɔ̄. 

3O̍ ko̍ŋ kɔ̍ɔ̍lī, mi̍ Chōna̍ta᷅ŋ yi̍i̍ kpe̍ma̍a̍ a̍ Dēēve̍. Kāni̍ fo̍ndōle̍ ndu̍ o̍o̍ ka̍a̍la̍ bɔ̄ɔ̍ 
Dēēve̍. Mɛ̄ɛ̍ ndu̍ o̍o̍ ka̍a̍la̍ ndu̍ pi̍la̍ yɛ̍ ko̍ ndu̍ o̍o̍ ka̍a̍la̍ ndu̍ ni̍. 

4Mi̍ Chōna̍ta᷅ŋ so̍li᷄ŋ do᷅māa̍ lēkɔ̄ɔ̍ mbo̍ kē Dēēve̍. O̍ ko̍ŋ kɔ̍ɔ̍lī, mbo̍ kē ndu̍ vɛ̄lɛ̄ 
wōlɔ̄ɔ̄lā ndɔ̄la̍ chɔ̄ūla̍ŋ, a̍ mūɛ̄ī ndūɛ̍i̍ fāŋnde̍, a̍ chīɔ̄ū ndɔ̄ɔ̍, o̍ ko̍ŋ kɔ̍ɔ̍lī, a̍ yāu̍le̍ 
ndu̍ o̍o̍ yi̍i̍nūŋ nde̍ŋ. 

5Ndu̍yɛ̍ nyɛ̄ o̍ nyɛ̄ Sɔ̍ɔ̄ ndu̍ o̍o̍ ve᷅m Dēēve̍ le̍ tōsāa̍ pɛ̍, nɔ̄lāa̍ Dēēve̍ ndu̍ o̍o̍ nɔ̄lā ni̍, 
mbō tōsa̍ ndu̍ nyɛ̄ kɛ̄ndɛ̍ī. O̍ ko̍ŋ, mi̍ Sɔ̍ɔ̄ kɛ̍sī Dēēve̍ pūa̍a̍ ndūa̍a̍ chɔ̄ūwa̍ kpo̍u̍ 
bōlle̍ŋ. Ndu̍yɛ̍ wānā o̍ wānā ma̍ nāŋ kɔ̄l a̍ nyɛ̄ Sɔ̍ɔ̄ o̍ to̍sa̍ wo̍. Pūa̍a̍ ndūa̍a̍ bɛ̍ɛ̍ ma̍ 
nāŋ kɔ̄l ta̍u̍. 

Sɔɔ̍ ̄sa̍a̍ Dēēve̍ pāŋālāa̍ 
6Mɛ̄ɛ̍ Dēēve̍ di̍ī Kōōla̍yā mbo̍ wā mīīŋgōo̍ nda̍ so̍vɛ̄i̍ya̍ lātūlu̍, mi̍ wāŋ lāāndūa̍a̍ 
cha᷄ŋ o̍ chi̍o̍o̍ŋ I̍sɔ̄lūɛ̄ī kpo̍u̍ ma̍ wā kɔ̄la̍ŋ le̍ mā kōma̍l Māsāa̍ Sɔ̍ɔ̄ Chūlu̍sɛ̄lɛ̄m. Ā 
wa̍ kɔ̄la̍ŋ a̍ chōndu̍ŋ kɔ̄l kɛ̄ndɔ̍ŋ sōlīo̍o̍ mā kūā a̍ yōla̍ŋ o̍ ko̍ŋ kɔ̍ɔ̍lī, mā lūāā 
sa̍ŋgba̍la̍ŋ a̍ tōwāla̍ŋ. 

7Ā wa̍ kɔ̄la̍ŋ a̍ chōnde̍i̍ āā, “Sɔ̍ɔ̄ di̍ī ya̍a̍mɔ̍ɔ̍wa̍ o̍ wāa̍la̍ŋ ni᷄ŋ. Kɛ̍ Dēēve̍ ndu̍ di̍ī nda̍ 
wāa̍la̍ŋ o̍ tɔ̍ tɔ̍la̍ŋ ni᷄ŋ.” 

8O̍ ko̍ŋ, mi̍ Sɔ̍ɔ̄ ta̍mbū kɔ̄l a̍ nyɛ̄ nda̍ wa̍ ho̍ō dīmīo̍o̍ wo̍, mbo̍ dūāūnu᷄ŋ tu̍mbe̍. 
Mbo̍ dīmī o̍ kɔ̄l ni᷄ŋ āā, “Ā dīmi̍ āā Dēēve̍ di̍ī ya̍a̍mɔ̍ɔ̍wa̍ wāa̍la̍ŋ o̍ tɔ̍ tɔ̍la̍ŋ ni᷄ŋ, kɛ̍ 
ya̍ ya̍ āā o̍ wāa̍la̍ŋ ni᷄ŋ ko̍ni̍. Māsāle̍ŋ nde᷅ŋ nda̍ yēēma̍ ni᷅ŋ ni̍ mā ke̍ ndu̍.” 

9Chɔ̍ŋ ni᷅ŋ a̍ pāa̍le̍ le̍ŋ, mi̍ Sɔ̍ɔ̄ sa̍ā Dēēve̍ pāŋālāa̍. Ndu̍ o̍o̍ di̍ndu̍ lɛ̍ kɔ̄l a̍ Dēēve̍ le̍. 

10Dīi̍mā ndɔ̄ɔ̍ pīlɔ̍ɔ̍ mi̍ nyi̍nā wɔ̄ɔ̍ŋ Mɛ̄lɛ̄ka̍ tōsa̍ mbo̍ tūāl Sɔ̍ɔ̄ kɔ̄ɔ̄lī wo̍ ō chūā Sɔ̍ɔ̄ 
o̍ lē pīlɛ̍ ni᷄ŋ kpe̍. Mbo̍ wā sɔ̄ɔ̍ŋ o̍ ndu̍ lo̍ chi̍ɛ̍ī ni̍ŋ ya̍lākā yālākā māā wānā se̍e̍mɛ̍i̍. 
Dēēve̍ wa̍ ndu̍ tōwāa̍ lōōwo̍ māā pāāndū. Ba̍llo̍ wa̍ Sɔ̍ɔ̄ o̍ bā. 

11Mi̍ Sɔ̍ɔ̄ di̍mī o̍ kɔ̄l ni᷄ŋ āā, “Ho̍ō vīɔ̍ɔ̍ ya̍ I̍ cho̍ ndu̍ a̍ ba̍llo̍ ni̍ mī di̍ī ndu̍.” Mbo̍ wūū 
Dēēve̍ ba̍llo̍ kɔ̄ɔ̄lī, kɛ̍ mbo̍ bīāndū ndu̍. Ō wūu̍ Dēēve̍ ba̍llo̍ kɔ̄ɔ̄lī lē dīi̍ŋ kɛ̍ ba̍llo̍ 
pīla̍ŋ ndu̍ le̍. Te̍le̍ŋ o̍ te̍le̍ŋ o̍ wu̍u̍ pɛ̍, Dēēve̍ tu̍ndu᷄ŋ, ba̍llo̍ hu᷄ŋ hi̍o̍ū. 

12O̍ ko̍ŋ, mi̍ sīōōŋnde̍ bīī Sɔ̍ɔ̄ a̍ Dēēve̍ fo̍ndōle̍, mbo̍ sāālu᷄ŋ māā Mɛ̄lɛ̄ka̍ Ya̍a̍wɛ̄ɛ̄ 
wa̍ Dēēve̍ kɔ̄ɔ̄lī. Kɛ̍ ndu̍ ndu̍, mi̍ Mɛ̄lɛ̄ka̍ fāŋa᷄ŋ ndu̍ kɔ̄ɔ̄lī. 

13Le̍la̍ŋ, mi̍ Sɔ̍ɔ̄ fa̍ŋa᷄ŋ Dēēve̍ ndu̍ īkɛ̄i̍, mbo̍ kɛ̄sī ndu̍ ni᷅ŋ pūa̍a̍ chɔ̄ūwāā wāa̍ pi᷅li̍a̍a̍ 
(1,000) bōlle̍ŋ. Dēēve̍ ndu̍ o̍o̍ ku̍ā ni᷅ŋ a̍ nda̍ o̍ chɔ̄ūwo̍ ni̍. 

14Ndu̍yɛ̍ nyɛ̄ o̍ nyɛ̄ Dēēve̍ ndu̍ o̍o̍ to̍sa̍, bɛ̄ndāa̍ ndu̍ o̍o̍ bɛ̍ndā ni̍, fo̍ndōle̍ Mɛ̄lɛ̄ka̍ 
Ya̍a̍wɛ̄ɛ̄ wa̍ ndu̍ kɔ̄ɔ̄lī o̍ nyɛ̄ o̍ nyɛ̄ ni᷄ŋ. 

15Mɛ̄ɛ̍ Sɔ̍ɔ̄ chē māā nyɛ̄ o̍ nyɛ̄ Dēēve̍ o̍ wa̍ tōsāa̍ māā bāa̍ ndu̍ o̍o̍ ti̍ū ni̍, mi̍ 
sīōōŋnde̍ chɔ̄ɔ̄lū ndu̍ bīyɔ̄ɔ̄ a̍ Dēēve̍. 

16Kɛ̍ wāŋnda̍ I̍sɔ̄lūɛ̄ī kpo̍u̍ a̍ wāŋnda̍ Chu̍dā, nda̍ nda̍ ma̍ kāālā Dēēve̍, fo̍ndōle̍ 
ndu̍ ndu̍ o̍o̍ ku̍ā a̍ nda̍ o̍ chɔ̄ūwo̍ ni̍, ndu̍yɛ̍ mī ndu̍ o̍o̍ mi̍i̍ŋgu̍ a̍ nda̍ yɛ̍lɛ̍kɛ̍lɛ̍ɛ̍, nyɛ̄ 
o̍ nyɛ̄ yɔ̄nu᷄ŋ o̍ pi᷅lɛ̍ o̍ le̍. 

Dēēve̍ chu̍a̍ Māsā Bɛn̍dōo̍ Sɔɔ̍ ̄chūā ndɔɔ̄ ̍o̍ nɔɔ̄ ̍niŋ᷄ 

17O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl Dēēve̍ āā, “Ā chē chūā ni̍ tāso̍o̍, Mɛ̍lu̍a̍bī. I̍ cho̍ nu̍m 
ndu̍ kē mī lā cha᷄l nya̍ ndu̍ o̍ nɔ̄ɔ̍ ni᷄ŋ. Nyɛ̄ ya̍ I̍ ye̍e̍ma̍ nu̍m tu̍ŋ mā to̍sa̍l la̍ wo̍ cho̍ 
ni̍, si̍mu̍l kɔ᷅llo̍ yi̍ mā sa̍a̍ŋgi̍a̍l la̍ mā chi̍e̍i̍ a̍ ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍.” Le̍ 
sa̍bū o̍ to̍sa̍ he̍ī wo̍ wa̍ ni̍, māā ndu̍ pi̍la̍ ndu̍ o̍o̍ ye̍e̍ma̍ mī ndu̍ o̍o̍ di̍ī Dēēve̍ le̍. Ndu̍ 
o̍o̍ ye̍e̍ma̍ mī Fīli̍i̍tīāŋnda̍ nda̍ kɔ̍ di̍ī Dēēve̍ o̍ chɔ̄ūwo̍. 

18Mi̍ Dēēve̍ di̍mūl ndu̍ āā, “Ya̍ cho̍ ho̍ō wo̍, ya̍ wa᷅ lēfōo̍ māsā bɛ̍ndōo̍ ni̍? Yu̍ŋgu̍ 
ya̍ I̍ fu̍la̍ chōo̍ wo̍, ō cho̍ bɛ̍ɛ̍ yu̍ŋgu̍ wānāā bɔ̄ɔ̍ a̍ si̍nā a̍ ndu̍ o̍kɔ̄ɔ̄ le̍.” 

19Kɛ̍ mɛ̄ɛ̍ te̍le̍ŋndo̍ fūūlu̍u̍ le̍ mī Mɛ̍lu̍a̍bī, chūa̍ Sɔ̍ɔ̄ wo̍ ā cha᷄l o̍ nɔ̄ɔ̍ ni᷄ŋ nda̍ Dēēve̍, 
Sɔ̍ɔ̄ kē lɛ̍ Dēēve̍ chūā ndɔ̄ɔ̍ le̍. Mbo̍ kē ni᷅ŋ po̍ che᷅le̍ŋ dīōla̍ŋ āā A̍di̍lūɛ̄ī, wānā wa̍ā 
Mɛ̍ho̍lāā chi̍e̍e̍. 

20Kɛ̍ mi̍ Ma̍kāl, chūa̍ Sɔ̍ɔ̄ wo̍ ō pīlɔ̍ɔ̍ ō kāālā Dēēve̍. Ndu̍yɛ̍ mɛ̄ɛ̍ nda̍ dīmu̍l Sɔ̍ɔ̄ a̍ 
ndi̍ o̍kɔ̄ɔ̄ mbo̍ nāŋ kɔ̄l. 

21Mbo̍ dīmī āā, “Ɛ̄ɛ̄ hɛ̍ɛ̄, Ma̍kāl ya̍ I̍ cho̍ ni᷅ŋ ndu̍ kē ni̍. A̍ Ma̍kāl ya̍ I̍ cho̍ ndu̍ 
yāŋɔ̄ɔ̄le̍ŋ yēŋ ni̍ mī Fīli̍i̍tīāŋnda̍ dīī ndu̍.” O̍ ko̍ŋ, mi̍ Sɔ̍ɔ̄ di̍mūl vɛ̄lɛ̄ Dēēve̍ dīi̍ŋ ndɔ̄ɔ̍ 
āā, “Ā hīŋ sīmnɔ᷄ŋ ni᷅ŋ lēfū nī.” 

22O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl bu̍ɛ̍i̍yāā ndūa̍a̍ āā, “Lā kɔ̍ di̍mūl Dēēve̍ sɔ̍ɔ̍ sɔ̍ɔ̍ āā, 
‘Dēēve̍, māsā bɛ̍ndōo̍ hɛ̄na̍ŋ a̍ sūɛ̍i̍ nu̍mnde̍ bɔ̄ɔ̍. Ndu̍yɛ̍ bu̍ɛ̍i̍yāā ndūa̍a̍ kpo̍u̍ ā 
kāāla̍ nu̍m. Le̍la̍ŋ ō bɛ̄ndā bɔ̍ɔ̍ mā chu̍a̍ chūā ndɔ̄ɔ̍ o̍ nɔ̄ɔ̍ ni᷄ŋ mā sīmnu᷄ŋ le̍fū ndɔ̄.’ 
” 

23O̍ ko̍ŋ, mi̍ bu̍ɛ̍i̍ya̍a̍ Sɔ̍ɔ̄ wa̍ kɔ̍ di̍mūl Dēēve̍ nyɛ̄ Sɔ̍ɔ̄ di̍mi̍ wo̍. Mi̍ Dēēve̍ lo᷅ o̍ ko̍ŋ 
mbo̍ dīmī āā, “Nya̍ lā chē ndi̍ sūɛ̍i̍ bɛ̍ɛ̍ŋ le̍ sīmnɔ᷄ŋndo̍ lēfōo̍ māsā bɛ̍ndōo̍? Ya̍ 
wa̍nā ta̍mbɛ̍i̍yo̍ ho̍ō wānāā bɔ̄ɔ̍ a̍ si̍nā bɛ̍ɛ̍ a̍ ya̍ o̍kɔ̄ɔ̄ le̍, ya̍ wa᷅ wa̍nā wa̍ā le̍nde̍ ni̍?” 

24O̍ ko̍ŋ kɔ̍ɔ̍lī, mi̍ bu̍ɛ̍i̍yāa̍ Sɔ̍ɔ̄ wa̍ kɔ̍ di̍mūl Sɔ̍ɔ̄ nyɛ̄ Dēēve̍ di̍mi̍ wo̍. 

25Mi̍ Sɔ̍ɔ̄ di̍mūl nda̍ āā, “Lā kɔ̍ di̍mūl ndu̍ āā, ‘Māsāa̍ yēēma̍ fu̍lu̍ o̍ fu̍lu̍ nūm o̍ bā 
le̍. Nyɛ̄ o̍ ye̍e̍ma̍ su̍e̍e̍ wo̍ cho̍ ni̍, ō yēēma̍ mā kɔ̍ mi̍ŋgūl ndu̍ māa̍ mā sɔ̍ŋga̍ a̍ 
ya̍a̍mɔ̍ɔ̍wa̍a̍ ndūa̍a̍. Ō yēēma̍ mā kɔ̍ di̍i̍lūl ndu̍ Fīli̍i̍tīāŋnda̍ kɛ̄mɛ̄ (100) mā fa̍ŋa̍ 
nda̍ su̍ūndu̍la̍ŋ mā hīŋ a̍ la̍ŋ.’ ” Sɔ̍ɔ̄ ndu̍ o̍o̍ ye̍e̍ma̍ mī Fīli̍i̍tīāŋnda̍ nda̍ a̍a̍ di̍ī Dēēve̍. 

26O̍ ko̍ŋ, mi̍ bu̍ɛ̍i̍yāa̍ Sɔ̍ɔ̄ wa̍ kɔ̍ di̍mūl Dēēve̍ nyɛ̄ Sɔ̍ɔ̄ di̍mi̍ wo̍. Ndu̍yɛ̍ mɛ̄ɛ̍ Dēēve̍ 
tu̍e̍ī le̍nde̍ mbo̍ nāŋ kɔ̄l ta̍u̍ le̍ mbō sīmnu᷄ŋ lēfōo̍ māsā bɛ̍ndōo̍. Lɔ̍ɔ̍pa̍ mi̍ pāa̍le̍ 
nda̍ dīmi̍ le̍ nda̍ nɔ̄ɔ̍ bɔ̄ŋāa̍ tɛ̄ɛ̄ŋ nde̍ŋ lē fūūlu̍u̍, 

27mi̍ Dēēve̍ chu̍ā pūa̍a̍ ndūa̍a̍ chɔ̄ūwa̍ ma̍ kɔ̍ di̍ī Fīli̍i̍tīāŋnda̍ kɛ̄mɔ̄ɔ̍ le̍ dīi̍ŋ (200). 
O̍ ko̍ŋ kɔ̍ɔ̍lī, mi̍ Dēēve̍ fa̍ŋā nda̍ su̍ūndu̍la̍ŋ mbo̍ hūŋ a̍ la̍ŋ nāa̍ māsā bɛ̍ndōo̍ chūā 
le̍ mbō ke̍ ndu̍ chūā ndɔ̄ɔ̍ mā cha᷄l nda̍ ndu̍. Mbo̍ chɔ̄m nda̍ŋ Māsā bɛ̍ndōo̍ o̍ hɔ̄l, 
mi̍ Māsā bɛ̍ndōo̍ ō chā. O̍ ko̍ŋ, mi̍ Sɔ̍ɔ̄ ke̍ ndu̍ Ma̍kāl chu̍a̍ ndɔ̄ le̍ mā cha᷄l o̍ nɔ̄ɔ̍ ni᷄ŋ 
nda̍ ndu̍. 

28Mi̍ Sɔ̍ɔ̄ sa̍a̍lu᷄ŋ māā Mɛ̄lɛ̄ka̍ Ya̍a̍wɛ̄ɛ̄ cho̍ Dēēve̍ kɔ̄ɔ̄lī. Ndu̍yɛ̍ vɛ̍lɛ̄ mbo̍ sāālu᷄ŋ māā 
Ma̍kāl chu̍a̍ ndɔ̄ ka̍a̍la̍ Dēēve̍ ta̍u̍. 

29O̍ ko̍ŋ, mi̍ būūla᷄ŋ bɛ̍ndōo̍ chɔ̄ɔ̄lū ndu̍ lūɛ̄īyɔ̄ɔ̄ o̍ kɔ̄l a̍ Dēēve̍. Mbo̍ chūā ni̍ko̍ 
Dēēve̍ māā ya̍a̍mɔ̍ɔ̍ ndɔ̄ le̍ fɛ̍ɛ̍ŋ a̍ fɛ̍ɛ̍ŋ. 

30O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ hīāū lāchī a̍ I̍sɔ̄lūɛ̍i̍ya̍ chīŋa̍la᷅ŋndo̍ a̍ sɔ̍ŋgɔ̄ɔ̍. Kɛ̍ te̍le̍ŋ 
o̍ te̍le̍ŋ I̍sɔ̄lūɛ̍i̍ya̍ nda̍ a̍a̍ sɔ̄ŋga̍ nda̍ Fīli̍i̍tīāŋnda̍ pɛ̍, Dēēve̍ ndu̍ o̍o̍ hi̍a̍ū tɔ̍ɔ̍ fu̍lā o̍ 
ya̍a̍mɔ̍ɔ̍wa̍ dīūwo̍ ni᷄ŋ a̍ pūa̍a̍ Sɔ̍ɔ̄ wa̍ ā pīli̍a̍a̍. O̍ ko̍ŋ, mi̍ tɔ̍ɔ̍ ndɔ̄ɔ̍ tīū kpo̍u̍. 

Sa̍a̍mi̍ɛ̍ɛ̄ Tāso̍o̍ 19 

Sɔɔ̍ ̄kɛɛ̍s̍ia̍̍a̍ le̍ Dēēve̍ dīyɔɔ̄ ̍
1O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl Chōna̍ta᷅ŋ po̍ ndɔ̄, a̍ bu̍ɛ̍i̍yāā ndūa̍a̍ kpo̍u̍ māā ā dīi̍ 
Dēēve̍. Kɛ̍ sūɛ̍i̍ Dēēve̍i̍ ndi̍ i̍i̍ lu̍ɛ̍ī Chōna̍ta᷅ŋ po̍ ndɔ̄ o̍ kɔ̄l ta̍u̍. 

2O̍ ko̍ŋ, mi̍ Chōna̍ta᷅ŋ di̍mūl Dēēve̍ āā, “Dēēve̍, kɛ̄kɛ̍ chō nɛ̄īla̍ŋ nūūwāa̍ le̍ nu̍m 
dīyɔ̄ɔ̍. Le̍la̍ŋ ma̍nda̍ŋ si̍ɔ̍dīi̍ dīi̍. Tē pāa̍le̍ŋ lē sɛ̄ sīɔ̄dīi̍ pɛ̍, a̍ kɔ̍ vi̍o̍ŋnu᷄ŋ yo̍ndōo̍ ni᷄ŋ 
nāa̍ wānā o̍ wānā chi᷅ nu̍m te̍ wa̍. 

3I̍ cho̍ lākɔ̄ mī kɔ̍ si᷅m kɛ̄kɛ̍ īkɛ̄i̍ yo̍ndōo̍ ni᷄ŋ ndo̍ŋ nāa̍ ŋ̄ chō wā ka̍ŋ ō vīāŋna᷄ŋ nda̍ 
mī so̍ō a̍ nūm o̍kɔ̄ɔ̄. Mɛ̄ɛ̍ o̍ cho̍ īsɔ̄ɔ̍ yɛ̍, I̍ cho̍ nu̍m dīmūl.” 

4O̍ ko̍ŋ kɔ̍ɔ̍lī, mi̍ Chōna̍ta᷅ŋ kɔ̍ so̍ō sɔ̄ɔ̍ŋ kɛ̍ndɔ̍ŋ a̍ Dēēve̍ o̍kɔ̄ɔ̄ nāa̍ fi̍nyā ndɔ̄ chu̍a̍. 
Mbo̍ dīmūl fi̍nyā ndɔ̍ āā, “Kɛ̄kɛ̍, to̍sā nyɛ̄ o̍ nyɛ̄ wɔ̄ɔ̍ŋ a̍ Dēēve̍ le̍. Fo̍ndōle̍, ō yɔ᷄ŋ 
nu̍m nyɛ̄ o̍ nyɛ̄ le̍. Nyɛ̄ o̍ nyɛ̄ Dēēve̍ wa̍ tōsāa̍, mālāa̍ pīla̍ o̍ wa̍ nu̍m ni̍. 

5Dēēve̍ ndu̍ o̍o̍ pi̍si̍ māpīsīāā yōōmū ndɔ̄ɔ̍ chi̍ le̍ chīēīyo̍ a̍ Kōōla̍yā. Kɛ̍ mbo̍ nɔ̄lā 
mbo̍ dīī Kōōla̍yā. Mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ I̍sɔ̄lūɛ̍i̍ya̍ yām Fīli̍i̍tīāŋnda̍. Nūm pi̍la̍ 
bɛ̍ɛ̍ mɛ̄ɛ̍ ŋ̄ chē nyɛ̍ yɔ̍nu̍ŋ ko̍ŋ ndo̍, ma̍ nāŋ kɔ̄l ta̍u̍. Le̍ yɛ̄ɛ̍nɛ̍ vɛ̍lɛ̄ ŋ̄ dīī yɛ̍ Dēēve̍? 
Dēēve̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ mā dīī ndu̍ le̍ ndi̍ le̍.” 

6O̍ ko̍ŋ, mi̍ Sɔ̍ɔ̄ ya᷅ŋ nīla̍ŋ o̍ nyɛ̄ Chōna̍ta᷅ŋ po̍ ndɔ̄ di̍mūl ndu̍ wo̍. Ndu̍yɛ̍, mbo̍ chūā 
būŋgɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l mbo̍ mēna᷄ŋ po̍ māā ō cho̍ lɛ̍ ndu̍ dīyɔ̄ɔ̄ le̍. 

7O̍ ko̍ŋ, mi̍ Chōna̍ta᷅ŋ kɔ̍ ve̍e̍lū Dēēve̍, mbo̍ chɔ̄m ndu̍ nyɛ̄ o̍ nyɛ̄ nda̍ sūūki̍āŋ nda̍ 
fi̍nyā ndɔ̄. O̍ ko̍ŋ kɔ̍ɔ̍lī, mbo̍ kūā a̍ Dēēve̍ nāa̍ Sɔ̍ɔ̄ chu̍a̍. Mi̍ Dēēve̍ mi̍i̍ŋgū vɛ̄lɛ̄ Sɔ̍ɔ̄ 
wa̍llo̍ o̍ bā bɛ̍ŋgu̍ māā pāāndū. 

8O̍ ko̍ŋ kɔ̍ɔ̍lī, mi̍ sɔ̍ŋgɔ̄ɔ̍ kīōlū vɛ̄lɛ̄ Fīli̍i̍tīāŋnda̍ tɛ̄ɛ̄ŋ nda̍ I̍sɔ̄lūɛ̍i̍ya̍. Mi̍ Dēēve̍ kɔ̍ 
chi᷅ŋa̍la᷅ŋ Fīli̍i̍tīāŋnda̍ ndu̍yɛ̍ mbo̍ dīī nda̍ dīūwo̍ pīla̍. Mbo̍ yām Fīli̍i̍tīāŋnda̍ ma̍ 
nyāānu᷄ŋ. 

9Pāa̍le̍ pi᷅lɛ̍, mi̍ ī yɔ̄nu᷄ŋ mi̍ nyi̍nā wɔ̄ɔ̍ŋ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mbo̍ tūāl Sɔ̍ɔ̄ kɔ̄ɔ̄lī 
wo̍ ō chūā Sɔ̍ɔ̄ o̍ lēpīlɛ̍ ni᷄ŋ. Sɔ̍ɔ̄ wa̍ īchāli̍ o̍ ndu̍ lo̍ chi̍ɛ̍ī ni̍ŋ a̍ ba̍l ndɔ̄ɔ̍ o̍ bā. Dēēve̍ 
wa̍ ndu̍ tōwāa̍ lōōwo̍. 

10O̍ ko̍ŋ, mi̍ Sɔ̍ɔ̄ wu̍ū Dēēve̍ ba̍llo̍ kɔ̄ɔ̄lī le̍ ndu̍ dīyɔ̄ɔ̍. Kɛ̍ mi̍ Dēēve̍ tu̍ndu᷄ŋ mi̍ ba̍llo̍ 
hīāū mbo̍ kɔ̍ chɔ̍ŋnu᷄ŋ o̍ chīɛ̄īyo̍. Mi̍ Dēēve̍ hi̍a̍lu᷄ŋ mbo̍ nyāānu᷄ŋ. 

11O̍ ko̍ŋ kɔ̍ɔ̍lī, mi̍ Sɔ̍ɔ̄ vi̍ām pūa̍a̍ ndūa̍a̍ o̍ chīɛ̍i̍ Dēēvi̍o̍o̍ īchɔ̄l pīlɛ̍ ko̍ŋ, le̍ mā kɔ̍ 
mɛ̍ŋgɛ̄lā Dēēve̍ mā bīī ndu̍. Ndu̍ o̍o̍ ye̍e̍ma̍ mī ndu̍ o̍o̍ di̍ī ndu̍ dīi̍mā ndɔ̄ɔ̍. Kɛ̍ mi̍ 

Ma̍kāl, la̍nɔ̍ɔ̍ Dēēve̍ o̍ di̍mūl Dēēve̍ āā, “Dēēve̍, tē a̍ nye̍e̍nu̍ŋ chu̍ɛ̍llɛ̄ŋ te̍, ā chō 
nu̍m sīɔ̄dīi̍ dīyɔ̄ɔ̄.” 

12O̍ ko̍ŋ kɔ̍ɔ̍lī, mi̍ Ma̍kāl tu̍sī Dēēve̍ o̍ wu̍ndɛ̄i̍yo̍. Mi̍ Dēēve̍ hi̍a̍lu᷄ŋ mbo̍ nyāānu᷄ŋ. 

13O̍ ko̍ŋ kɔ̍ɔ̍lī, mi̍ Ma̍kāl to̍o̍sīāā nyɔ̄ɔ̍ mɛ̄ɛ̍ wāna̍ chi̍e̍e̍ wa᷅ i̍hi̍ni̍ o̍ kpēlē. Mbo̍ chūā 
pi̍lēi̍ wa̍ ō tōōsīāā a̍ yīīŋīī chūīŋnde̍ wo̍, mbo̍ yāmbū ndu̍ bōlle̍ŋ lēchōo̍. Mbo̍ 
kūūmbūū ndu̍ kōlāa̍ mu̍la̍a̍. 

14Mɛ̄ɛ̍ pūa̍a̍ Sɔ̍ɔ̄ ve᷅m nda̍ ā lūɛ̄ī o̍ Dēēve̍ lo̍ chi̍ɛ̍ī ni̍ŋ le̍ Dēēve̍ bīyɔ̄ɔ̍, mi̍ Ma̍kāl di̍mūl 
nda̍ āā, “Dēēve̍ cho̍ a̍ nāa̍.” 

15Mi̍ pūa̍a̍ Sɔ̍ɔ̄ ve᷅m nda̍ kɔ̍ do̍u̍nu᷄ŋ Sɔ̍ɔ̄ ko̍na̍. O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mūl nda̍ māā 
nda̍ pi̍la̍ kɔ̍ mā kɔ̍ to̍fā tē Dēēve̍ cho̍ lo̍ŋ le̍kɛ̍ndɛ̍ī. Mbo̍ dīmūl nda̍ āā, “Tē ō wa̍ lo̍ŋ 
pɛ̍ lā chūā ndu̍ a̍ kpēle̍ ndɔ̄ɔ̍ le̍nde̍ mī lā chūu̍ ya̍ ndu̍ mī hu̍ŋ di̍ī ndu̍.” 

16Mɛ̄ɛ̍ pūa̍a̍ Sɔ̍ɔ̄ ve᷅m nda̍ ā lūɛ̄ī o̍ Dēēve̍ lo̍ chi̍ɛ̍ī ni̍ŋ, ma̍ sāālu᷄ŋ nyɔ̄ɔ̍ īhīni̍ o̍ kpēlē 
māā wāna̍ chi̍e̍e̍, pi̍lēi̍ nda̍ tōōsi̍a̍a̍ a̍ yīīŋīī chūīŋnda̍ wo̍ ō wa̍ ndu̍ o̍ bōlle̍ŋ bɛ̄ŋgu̍. 
Ma̍ mīīŋgū ma̍ kɔ̍ do̍o̍nu᷄ŋ Sɔ̍ɔ̄ ko̍na̍ 

17Mi̍ Sɔ̍ɔ̄ nyu̍nā Ma̍kāl chu̍a̍ ndɔ̄ āā, “Vɛ᷅ ma̍ hūī ya̍ hūī wāā nu̍a̍ā ma̍ to̍sā mi̍ 
ya̍a̍mɔ̍ɔ̍nɔ̍ nūu̍ hīālu᷄ŋ ya̍?” Mi̍ Ma̍kāl di̍mūl ndu̍ āā, “Dīmūllo̍ o̍ di̍mu̍l la̍ ni̍ māā tē 
ya̍ I̍ to̍sa̍ mbō nyāānu̍ŋ te̍ ō dīī ya̍.” 

18O̍ ko̍ŋ, mi̍ Dēēve̍ hi̍a̍lu᷄ŋ mbo̍ nyāānu᷄ŋ Lu̍a̍mā chi̍e̍e̍ nāa̍ Sa̍a̍mi̍ɛ̍ɛ̄ chu̍a̍. Mbo̍ kɔ̍ 
chɔ᷅m Sa̍a̍mi̍ɛ̍ɛ̄ nyɛ̄ o̍ nyɛ̄ Sɔ̍ɔ̄ to̍sa̍ a̍ ndu̍. O̍ ko̍ŋ kɔ̍ɔ̍lī, mi̍ Sa̍a̍mi̍ɛ̍ɛ̄ chu̍ā ndu̍ ma̍ 
kūā Nāyīwɔ̍tī chi̍e̍e̍ ma̍ kɔ̍ cha᷅l lo̍ŋ. 

19Mi̍ wāŋnda̍ kɔ̍ di̍mūl Sɔ̍ɔ̄ āā, “Dēēve̍ cho̍ Nāyīwɔ̍tī chi̍e̍e̍ o̍ tāndā Lu̍a̍mā wo̍ ni᷄ŋ.” 

20O̍ ko̍ŋ, mi̍ Sɔ̍ɔ̄ vi̍ām pūa̍a̍ ndūa̍a̍ le̍ mā kɔ̍ bi̍ī Dēēve̍. Kɛ̍ mɛ̄ɛ̍ pūa̍a̍ Sɔ̍ɔ̄ o̍ ve᷅m nda̍ 
ā fūūlu̍u̍ chi̍e̍e̍, a̍ kōma̍l wānāa̍ su̍a̍ā le̍ Mɛ̄lɛ̄ka̍ wa̍ ku̍ndāa̍ ā chō sɔ̄ɔ̍ŋ wa̍ā lāchīo̍ŋ 
dīmīo̍o̍, Sa̍a̍mi̍ɛ̍ɛ̄ wa̍ nda̍ īsīsi̍ la̍chi̍. O̍ ko̍ŋ mi̍ nyi̍na̍ Mɛ̄lɛ̄ka̍a̍ tūāl pūa̍a̍ Sɔ̍ɔ̄ wa̍ 
kɔ̄ɔ̄lī, nda̍ bɛ̍ɛ̍ ma̍ kāndū sɔ̄ɔ̍ŋ wa̍ā lāchīo̍ŋ dīmīo̍o̍ nda̍ wānāa̍ su̍a̍ā le̍ Mɛ̄lɛ̄ka̍ wa̍ 
lātūlu̍. 

21Mɛ̄ɛ̍ Sɔ̍ɔ̄ tu̍e̍ī a̍ ndi̍ o̍kɔ̄ɔ̄, mbo̍ yɔ̄ŋ vɛ̄lɛ̄ pūa̍a̍ che᷅le̍ŋ le̍ Dēēve̍ kɔ̄la̍ŋ bīyɔ̄ɔ̍. Kɛ̍ nda̍ 
bɛ̍ɛ̍ mɛ̄ɛ̍ nda̍ fūūlu̍u̍, mi̍ nyi̍na̍ Mɛ̄lɛ̄ka̍a̍ tūāl nda̍ kɔ̄ɔ̄lī, ma̍ wā sɔ̄ɔ̍ŋ wa̍ā lāchīo̍ŋ 
dīmīo̍o̍. O̍ ko̍ŋ kɔ̍ɔ̍lī, mi̍ Sɔ̍ɔ̄ vi̍ām vɛ̄lɛ̄ ku̍ndā chēle̍ŋ o̍ yāa̍ ndɔ̄ɔ̍. Kɛ̍ nda̍ bɛ̍ɛ̍ mi̍ 
nyi̍na̍ Mɛ̄lɛ̄ka̍a̍ tūāl nda̍ kɔ̄ɔ̄lī, ma̍ wā sɔ̄ɔ̍ŋ wa̍ā lāchīo̍ŋ dīmīo̍o̍. O̍ ko̍ŋ kɔ̍ɔ̍lī, mi̍ Sɔ̍ɔ̄ 
vi̍ām vɛ̄lɛ̄ ku̍ndā chēle̍ŋ o̍ yāa̍ ndɔ̄ɔ̍. Kɛ̍ mi̍ nyi̍na̍ Mɛ̄lɛ̄ka̍a̍ kɔ̍ tɔ̍l nda̍ kɔ̍ɔ̍lī nda̍ bɛ̍ɛ̍ 
ma̍ wā sɔ̄ɔ̍ŋ wa̍ā lāchīo̍ŋ dīmīo̍o̍. 

22O̍ ko̍ŋ, mi̍ Sɔ̍ɔ̄ pi̍la̍ ma̍lnu᷄ŋ mbo̍ bīī kɔ̄la̍ŋ Lu̍a̍mā chi̍e̍e̍. Mɛ̄ɛ̍ o̍ fu̍u̍lu̍u̍ o̍ so̍o̍ŋ 
māmɛ̄ŋ bɛ̄ndōo̍ o̍ fo̍ndāŋndo̍ dīōla̍ŋ āā Sɛ̍kū, mbo̍ nyūnā wāŋnda̍ āā, “Lā chɔ̍m ya̍ 
nāa̍ Sa̍a̍mi̍ɛ̍ɛ̄ nda̍ Dēēve̍ a̍ cho̍ wa̍.” Mi̍ wānā pi᷅lɛ̍ dīmūl ndu̍ āā, “Ā chō Nāyīwɔ̍tī 
chi̍e̍e̍ o̍ tāndā Lu̍a̍mā wo̍ ni᷄ŋ.” 

23Mi̍ Sɔ̍ɔ̄ bi̍ī kɔ̍la̍ŋ Nāyīwɔ̍tī chi̍e̍e̍, o̍ tāndā Lu̍a̍mā wo̍ ni᷄ŋ. O̍ ko̍ŋ, ndu̍ bɛ̍ɛ̍ mi̍ nyi̍na̍ 
Mɛ̄lɛ̄ka̍ tūāl ndu̍ kɔ̄ɔ̄lī o̍ lē pīlɛ̍ ni᷄ŋ kpe̍, mbo̍ kāndū sɔ̄ɔ̍ŋ wa̍ā lāchīo̍ŋ dīmīo̍o̍. O̍ lo̍ 
kɔ̄la̍ŋ a̍ sɔ̄ɔ̍ŋ wa̍ā lāchīo̍ŋ dīmīo̍o̍ ha̍a̍a̍ mbo̍ fūūlūū Nāyīwɔ̍tī chi̍e̍e̍. 

24O̍ ko̍ŋ kɔ̍ɔ̍lī, mbo̍ sōlī nyɛ̄la̍ wa̍ ndu̍ lēkɔ̄ɔ̍ la̍ŋ ndu̍ bɛ̍ɛ̍ mbo̍ dīmī sɔ̄ɔ̍ŋ wa̍ā 
lāchīo̍ŋ Sa̍a̍mi̍ɛ̍ɛ̄ o̍ hɔ̄l. Ndu̍yɛ̍ o̍ ko̍ŋ kɔ̍ɔ̍lī, mbo̍ kɔ̍ hi̍nī, lɛ̄ŋ mbo̍ nīīlū īhīni̍ lɛ᷅ŋ 
ndo̍ŋ mbo̍ lɔ̄l pi̍i̍, kɔ̍ɔ̍le̍ fo̍ndō le̍nde̍. Mɛ̄ɛ̍ mi̍ wāŋnda̍ chūā ni̍ko̍ su̍ɛ̍i̍ he̍ī māā tāle̍ 
ndā, āā, “Bāā Sɔ̍ɔ̄ bɛ̍ɛ̍ wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ nde̍e̍.” 

Sa̍a̍mi̍ɛ̍ɛ̄ Tāso̍o̍ 20 

Chōna̍ta᷅ŋ so̍ō le̍ Dēēve̍ 
1O̍ ko̍ŋ kɔ̍ɔ̍lī, mi̍ Dēēve̍ nya̍a̍nu᷄ŋ mbo̍ fāŋa᷄ŋ Nāyīwɔ̍tī chi̍e̍e̍, o̍ tāndā Lu̍a̍mā wo̍ 
ni᷄ŋ. Mbo̍ kūā nāa̍ Chōna̍ta᷅ŋ chu̍a̍, mbo̍ nyūnā Chōna̍ta᷅ŋ āā, “Chōna̍ta᷅ŋ ō yɛ̄ɛ̄ 
kpe̍e̍kpe̍i̍ ya̍ I̍ yɔ̍ŋ yɛ̄ fi̍nyā nu̍m mbo̍ yēēmā le̍ ya̍ dīyɔ̄ɔ̍? Sūɛ̍i̍ wɔ̍ɔ̍ŋ yɛ̄ɛ̄ kpe̍e̍kpe̍i̍ 
ya̍ I̍ to̍sa̍l lɛ̄ ndu̍? Dɛ̍nɛ̍ wɔ̍ɔ̍ŋ yɛ̄ɛ̄ ya̍ I̍ to̍sa̍l lɛ̄ fi̍nyā nu̍m?” 

2Mi̍ Chōna̍ta᷅ŋ di̍mūl ndu̍ āā, “Kɛ̄kɛ̍ dīyɔ̄ɔ̍ nu̍m! Mbɔ̄ pōo̍ tu̍u̍nu᷄ŋ bɛ̍ɛ̍ i̍ wa̍ā le̍nde̍ 
le̍. Kɛ̄kɛ̍ nūu̍ vɛ̍ nyɛ᷅ o̍ nyɛ̄ tōsā mbō kɛ̄ɛ̍ ya̍ dīmūl te̍. He̍ī bɛ̍ɛ̍ tē ndi̍ i̍i̍ wa̍ tōnya̍ pɛ̍ 
ō ve̍ ya̍ ndi̍ vīŋ te̍. Kɛ̍ I̍ la̍a̍la̍ŋ māā ī chō tōnya̍ le̍.” 

3Mi̍ Dēēve̍ di̍mūl ndu̍ āā, “Chōna̍ta᷅ŋ, fi̍nyā nūm si̍nā māā a̍ ka̍a̍la̍ ya̍ ta̍u̍. Le̍la̍ŋ ō 
di̍mūl nu̍m nyɛ̄ o̍ kɛ̍ɛ̍si̍a̍a̍ le̍ tōsāa̍ a̍ ya̍ wo̍ le̍. Nu̍a̍ā o̍ di̍mī ni̍ āā, ‘Tē I̍ di̍mu̍l 
Chōna̍ta᷅ŋ pɛ̍, ō tāmbu̍ kɔ̄l.’ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ya̍ I̍ si̍m ni̍ mi̍ wa᷅ sūɛ̍i̍ Chōna̍ta᷅ŋ, 
I̍ wu᷅ ni᷅ŋ pɛ̄ŋgu̍ o̍ pɛ̄ŋgu̍.” 

4Mi̍ Chōna̍ta᷅ŋ lo᷅ o̍ ko̍ŋ, mbo̍ dīmūl Dēēve̍ āā, “Mɛ̄ɛ̍ chɔ̍m ya̍ nyɛ̄ ŋ̄ hɛ̄na̍ŋ ya̍ mī 
to̍sa̍ wo̍. Nyɛ̄ o̍ nyɛ̄ ŋ̄ dīmu̍l la̍ pɛ̍ I̍ nɔ̍lā mī to̍sa̍l nu̍m.” 

5Mi̍ Dēēve̍ di̍mūl ndu̍ āā, “Bɔ̄ŋa᷅ŋ pāŋgi̍i̍ sɛ̍nɛ̄īyo̍ cho̍ sīɔ̄dīi̍ ni̍. Ndu̍yɛ̍ I̍ nɔ̍ mī ŋ̄ dē 
nyɛ̄ dīa̍a̍ na̍a̍ māsāa̍ lātūlu̍. Kɛ̍ I̍ cho̍ lākɔ̄ mī kɔ̍ vi̍o̍ŋnu᷄ŋ yo̍ndō ni᷄ŋ, mī lo̍ lo̍ŋ ha̍a̍a̍ 
mī o̍ le̍ yāa̍ īchɔ̄llo̍ fu̍u̍lu̍u̍. 

6Tē fi̍nyā nūm nyu̍na̍ pɛ̍ le̍ ya̍ a̍ di̍mu̍l ndu̍ āā, ‘Dēēve̍ nyɔ̍ɔ̍lu̍ ya̍ mbo̍ dīmūl la̍ māā 
ya̍ I̍ ma̍l ndu̍ mbō kūɛ̄ o̍ nda̍ lo̍ Bɛ̍ti̍lɛ̍hɛ̄m. Ō dīmu̍l la̍ māā Sa̍lā yu̍ŋgu̍ nda̍ sōlī o̍ 
yu̍ŋgu̍ ndāa̍ chōo̍ wɔ̍sī o̍ wɔ̄sī a̍ te̍le̍ŋndo̍ ho̍ō wo̍, māā wānāā ndūa̍a̍ chō sa̍lā kōŋ 
sōlīo̍o̍ lo̍ŋ.’ 

7Tē fi̍nyā nūm di̍mi̍ pɛ̍ āā, ‘Ō bɛ̄nda̍,’ mɛ̄ɛ̍ I̍ cho̍ pi̍ɔ̍m sɔ̍lā le̍. Kɛ̍ tē ō dɔ̍ɔ̍ŋ tu̍mbe̍ 
pɛ̍, ko̍ŋ cho̍ chɔ̄m ni̍ māā ō kɛ̄ɛ̄si̍a̍a̍ le̍ ya̍ īwɔ̄ɔ̍ŋnde̍ tōsāllo̍. 

8Le̍la̍ŋ yāndi̍i̍ Chōna̍ta᷅ŋ ma̍la̍ bu̍ɛ̍ī nūmndo̍ mā to̍sa̍l ndu̍ he̍ī. Lo̍o̍nu̍ŋ a̍ kpe̍ma̍ ŋ̄ 
yīi̍ a̍ ya̍ bu̍ɛ̍ī nūmndo̍ Mɛ̄lɛ̄ka̍ o̍ hɔ̄l lo̍. Kpe̍ma̍ na̍a̍ ŋ̄ yīi̍ na̍a̍ nūmndo̍ tē ō wa̍ pɛ̍ mī 
tɛ̍ɛ̍mbu̍u̍ kpe̍ma̍ ko̍ŋ yāndi̍i̍, nūm pi̍la̍ di̍i̍ ya̍, kɛ̍ ma᷅l la̍ fi̍nyā nu̍mndo̍ mbō dīī ya̍ 
le̍.” 

9Mi̍ Chōna̍ta᷅ŋ lo᷅ o̍ ko̍ŋ mbo̍ dīmūl ndu̍ āā, “Yi̍ya᷄ŋ bɛ̍ɛ̍ i̍ wa̍ā le̍nde̍ le̍ Dēēve̍. Tē ya̍ 
i̍i̍ si̍na̍ pɛ̍ kɛ̍sɛ̍ kɛ̍sɛ̍ māā kɛ̄kɛ̍ kɛ̄ɛ̄si̍a̍a̍ le̍ nu̍m īwɔ̄ɔ̍ŋnde̍ tōsāl, dīmūllo̍ ya̍ i̍i̍ di̍mūl 
nu̍m ni̍.” 

10O̍ ko̍ŋ kɔ̍ɔ̍lī, mi̍ Dēēve̍ nyu̍nā ndu̍ āā, “Kɛ̍ tē fi̍nyā nūm mu̍li̍ nu̍m dīōm pɛ̍, ō 
wɔ̄ɔ̍ŋ vɛ̄ɛ̍nɛ̍ ya̍ I̍ cho̍ yɛ̄ lōōkū sīnā?” 

11Mi̍ Chōna̍ta᷅ŋ di̍mūl ndu̍ āā, “Hu̍ŋ ŋ̄ kɔ̍ yo̍ndōo̍ ni᷄ŋ.” O̍ ko̍ŋ, ma̍ cha᷄ŋ ma̍ kūā. 

12Mi̍ Chōna̍ta᷅ŋ lo᷅ o̍ ko̍ŋ mbo̍ dīmūl Dēēve̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ I̍sɔ̄lūɛ̍i̍ya̍ pīɛ̄īyo̍ 
ō wa̍ na̍a̍ se̍īyo̍ tɛ̄ɛ̄ŋ na̍a̍ nūm. Te̍le̍ŋ wa̍ā nu̍a̍ā sīɔ̄dīi̍ ɔ̄ɔ̄ dīɛ̄ŋ, I̍ cho̍ kɛ̄kɛ̍ nyūnā a̍ 
nūm o̍kɔ̄ɔ̄. Tē ō hīni̍ kɔ̄l pɛ̍ a̍ nūm I̍ cho̍ nu̍m lēdīōm yɔ̄ŋ mā si̍na̍. 

13Kɛ̍ tē ō nɔ̄ pɛ̍ tu̍ū o̍ tūū le̍ nu̍m īwɔ̄ɔ̍ŋ tōsāl I̍ cho̍ tōsā mā si̍na̍, ndu̍yɛ̍ mī so̍li̍ 
nu̍m na̍nu᷄ŋ yɛ̍lɛ̍kɛ̍lɛ̍ɛ̍. Tē I̍ to̍sa̍ ko̍ŋ te̍, Mɛ̄lɛ̄ka̍ Ya̍a̍wɛ̄ɛ̄ tu̍si̍ ya̍ nyɛ̄ pālāa̍ chōo̍. 
Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ nu̍m kɔ̄ɔ̄lī mɛ̄ɛ̍ o̍ wa̍ kɛ̄kɛ̍ nūu̍ kɔ̄ɔ̄lī yɛ̍ fɔ̍. 

14Lo̍o̍nu̍ŋ a̍ būŋgāŋ na̍a̍ ŋ chūēlna᷅ŋ mi̍ ŋ̄ mēna᷄ŋ Mɛ̍lɛ̄ka̍ o̍ hɔ̄l māā ŋ̄ pu̍ɛ̍ɛ̄na᷅ŋ 
ve̍llāa̍ vēllē wo̍ŋ. Tē I̍ lo̍ yōōmū pɛ̍ mī Mɛ̄lɛ̄ka̍ hu᷄ŋ ma̍lā nu̍m yāndi̍i̍ pu̍ɛ̍ɛ̍ŋ a̍ ya̍ le̍, 
lo̍o̍nu̍ŋ a̍ ya̍. Ndu̍yɛ̍ ā yɔ᷄ŋ bɛ̍ɛ̍ mī vi᷅ vɛ̄lɛ̄, 

15pu̍ɛ̍ɛ̍nu᷄ŋ a̍ yɔ̍ŋgu̍ nūu̍ le̍, hi̍o̍u̍ la̍chi̍ a̍ lōōnɔ᷄ŋndo̍ a̍ nda̍ le̍ fɛ̍ɛ̍ŋ a̍ fɛ̍ɛ̍ŋ. Tē Mɛ̄lɛ̄ka̍ 
Ya̍a̍wɛ̄ɛ̄ o̍ ke̍ nu̍m kpāāyāa̍ ya̍a̍mɔ̍ɔ̍wa̍a̍ nu̍mnda̍ chōo̍ pɛ̍ mā tɛ̍ɛ̍mbu̍u̍ nda̍ kpo̍u̍, 

16kpe̍ma̍ na̍a̍ ŋ̄ yīi̍ na̍a̍ nūmndo̍ tɛ̍ɛ̍mbūū kpe̍ma̍ ko̍ŋ te̍. Ndu̍yɛ̍ mbɔ̄ māā Mɛ̄lɛ̄ka̍ 
Ya̍a̍wɛ̄ɛ̄ o̍ mi̍ŋgu̍l ya̍a̍mɔ̍ɔ̍wa̍a̍ nu̍mnda̍ māa̍ mī ndu̍ pi̍la̍ sɔ̍ŋga̍ a̍ nda̍ fɔ̍.” 

17O̍ ko̍ŋ kɔ̍ɔ̍lī, mi̍ Chōna̍ta᷅ŋ di̍mūl vɛ̄lɛ̄ Dēēve̍ mi̍ Dēēve̍ chɔ̍ɔ̍lū ndu̍ būŋgɛ̄i̍ chūe̍l 
mbo̍ mēna᷄ŋ māā ō chɔ̄m ni̍ŋ ndu̍ kāālāa̍, fo̍ndōle̍, Chōna̍ta᷅ŋ ndu̍ o̍o̍ ka̍a̍la̍ Dēēve̍ 
bɔ̄ɔ̍, mɛ̄ɛ̍ ndu̍ o̍o̍ ka̍a̍la̍ ndu̍ pi̍la̍ yɛ̍, le̍nde̍ ko̍ ndu̍ o̍o̍ ka̍a̍la̍ Dēēve̍ ni̍. 

18Mi̍ Chōna̍ta᷅ŋ lo᷅ o̍ ko̍ŋ mbo̍ dīmūl Dēēve̍ āā, “Bɔ̄ŋa᷅ŋ pāŋgi̍i̍ sɛ̍nīɛ̄yo̍ cho̍ sīɔ̄dīi̍ ni̍. 
Tē wāŋnda̍ chi̍ nu̍m sīɔ̄dīi̍ o̍ nyɛ̄ dīa̍a̍ chōo̍ le̍, ā chō nyūnā le̍ nūm. 

19O̍ ko̍ŋ kɔ̍ɔ̍lī tē ā chi᷄ nu̍m vɛ̄lɛ̄ dīɛ̄ŋ te̍ o̍ ko̍ŋ nda̍ chō sīnā ni̍ māā a̍ cho̍ lo̍ŋ kpo̍sōŋ 
te̍. Le̍la̍ŋ kɔ̍ o̍ fo̍ndāŋ nūm o̍o̍ ke̍le̍ŋa̍ vīōŋnɔ᷄ŋ, lɔ̍ɔ̍ sūɛ̍i̍ he̍ī ī kāndu̍ŋ sɛ̍nɛ̄ī yo̍ mā 
kɔ̍ vi̍o̍ŋnu᷄ŋ o̍ pōūtā ku̍ndāla̍ŋ kɔ̄ɔ̄lī lo̍ŋ. 

20I̍ cho̍ hūnɔ̄ɔ̄ mī hu᷄ŋ wu̍ū ki᷅ŋnda̍ŋ mā yāa̍ o̍ pōūtā lāŋ īkɛ̄i̍, mɛ̄ɛ̍ wānā wa᷅ vi̍sī 
wūū. 

21Tē I̍ wu̍u̍ pɛ̍, ‘I̍ di̍mu̍l bu̍ɛ̍ī nūu̍ ō kɔ̍ nu̍u̍vīāā ki᷅ŋmā māŋ. Tē I̍ di̍mu̍l ndu̍ pɛ̍ a̍a̍, 
Ki᷅ŋnde̍ŋ lē chō nu̍m īkɛ̄i̍ kpɛ̍ɛ̍la̍ŋ, chu̍a̍ mā chu̍u̍ ya̍,’ mɛ̄ɛ̍ ko̍ŋ chɔ᷅m ni̍ māā ā nɔ̄ 
mā fu̍la̍, mɛ̄ɛ̍ kɛ̄kɛ̍ cho̍ nu̍m nyɛ̄ o̍ nyɛ̄ yɔ̄ŋ te̍. Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ya̍ I̍ si̍m ni̍ mi̍ 
wa᷅ sūɛ̍i̍, ā yɔ᷄ŋ bɛ̍ɛ̍ mā fu̍la̍ nyɛ̄ o̍ nyɛ̄ yɔ̍nūŋ a̍ nūm te̍. 

22Kɛ̍ tē I̍ di̍mu̍l ndu̍ pɛ̍ a̍a̍, ‘Ki᷅ŋnde̍ŋ lē chō lāchī pɔ̍,’ mɛ̄ɛ̍ ko̍ŋ chɔ᷅m ni̍ māā ā nɔ̄ 
mā fa̍ŋa̍ŋ na̍nu᷄ŋ. Mɛ̄lɛ̄ka̍ Ya̍a̍wɛ̄ɛ̄ cho̍ nu̍m ko̍ŋ fa̍ŋāa̍ na̍nu᷄ŋ ni̍. 

23Būŋgāŋ na̍a̍ ŋ̄ chūēlna᷅ŋ na̍a̍ nūm mi̍ ŋ̄ mēna᷄ŋ Mɛ̍lɛ̄ka̍ o̍ hɔ̄l lo̍ŋ, Mɛ̄lɛ̄ka̍ Ya̍a̍wɛ̄ɛ̄ 
ndu̍ cho̍ se̍īyo̍ na̍a̍ tɛ̄ɛ̄ŋ na̍a̍ nūm le̍ fɛ̍ɛ̍ŋ a̍ fɛ̍ɛ̍ŋ ni̍.” 

24O̍ ko̍ŋ kɔ̍ɔ̍lī, mi̍ Dēēve̍ kɔ̍ vi̍o̍ŋnu᷄ŋ yo̍ndo̍o̍ ni᷄ŋ mɛ̄ɛ̍ nda̍ mɛ̄i̍ nda̍ chōna̍ta᷅ŋ yɛ̍. Mi̍ 
bɔ̄ŋa᷅ŋ ndo̍ kāndu᷄ŋ. Mɛ̄ɛ̍ te̍le̍ŋ nyɛ̄ dīa̍a̍ fūūlu̍u̍, mi̍ Māsā Bɛ̍ndōo̍ Sɔ̍ɔ̄ ku̍ā dīo̍la̍ŋ. 

25Mbo̍ kɔ̍ cha᷅l o̍ fo̍ndā ndɔ̍ lēmāsāa̍ nāa̍ ndūa̍a̍ o̍ cha᷅l pa̍a̍ndū wa̍. Mi̍ Chōna̍ta᷅ŋ 
ndu̍ cha᷅l o̍ ti̍bīi̍yo̍ kūmbūe̍i̍ pīlɛ̍i̍. Mi̍ A̍bi̍nā wāna̍ wa̍ pūa̍a̍ chɔ̄ūwāa̍ Sɔ̍ɔ̄ wa̍ bōlle̍ŋ 
ndo̍ ō cha᷅l Sɔ̍ɔ̄ īkɛ̄i̍. Mi̍ fo̍nda᷄ŋ Dēēvi̍o̍o̍ ndu̍ lo᷅ fo̍ndō. 

26Kɛ̍ Sɔ̍ɔ̄ su̍u̍ nyɛ᷅ o̍ nyɛ̄ pāa̍le̍ le̍ŋ te̍. Mbo̍ yīya᷄ŋ āā, “Kɛ̄lɛ̄ŋgāā nyɛ̍ yɔ̍nu̍ŋ a̍ ndu̍ ni̍, 
ɔ̄ɔ̄ I̍ chɛ̍ māā o̍ cho̍ o̍ di̍a̍ndāā Mɛ̄lɛ̄ka̍ o̍ hɔ̄l te̍, nyɛ̄ kōŋ o̍ kɛ̍ɛ̍ hāū hūnɔ̄ɔ̍ ni̍.” 

27O̍ ko̍ŋ kɔ̍ɔ̍lī mi̍ pāa̍le̍ŋ lē sīā vɛ̄lɛ̄ dīi̍mā ndɔ̄ɔ̍, pāa̍le̍ di̍i̍ŋ ndɔ̄lē bɔ̄ŋa᷅ŋnde̍ŋ le̍ wa̍ 
le̍ŋ ni̍. Kɛ̍ Dēēve̍ ve̍ vɛ̍lɛ̄ lo̍ŋ te̍. Mi̍ Sɔ̍ɔ̄ nyu̍nā Chōna̍ta᷅ŋ po̍ ndɔ̄ āā, “Ō yɛ̄ɛ̍nɛ̍ yɔ̍nu̍ŋ 
yɛ̍ I̍ chi̍ Dēēve̍ po̍ Chɛ̄ɛ̍se̍ wo̍ o̍ nyɛ̄ dīa̍a̍ chōo̍ le̍? Chi̍ɛ̍i̍ ni᷅ŋ bɛ̍ɛ̍ I̍ chi̍ ndu̍ le̍.” 

28Mi̍ Chōna̍ta᷅ŋ di̍mūl ndu̍ a̍a̍, “Dēēve̍ nyɔ̍ɔ̍lu̍ ya̍ mbo̍ dīmūl la̍ māā ya̍ I̍ ma̍l ndu̍ 
mbō kūɛ̄ Bɛ̍ti̍lɛ̍hɛ̄m. 

29Ō dīmi̍ māā yu̍ŋgu̍ ndɔ̄ɔ̍ chō sa̍lā yu̍ŋgo̍o̍ sōlīo̍o̍ lo̍ŋ. Ndu̍yɛ̍ āā bɛ̄ndāā ndūa̍a̍ 
yōōŋgu̍ ndu̍ māā ō kɔ̍. Nyɛ̄ kōŋ o̍ nyɔ̍ɔ̍lu̍ ya̍ ni̍ māā ya̍ I̍ ma̍l ndu̍ mbō kūɛ̄ mbō kɔ̍ 
chɔ᷅ bɛ̄ndāā ndūa̍a̍. Nyɛ̄ ko᷄ŋ to̍sa̍ ni̍ a̍ chi̍ ndu̍ o̍ nyɛ̄ dīa̍a̍ ho̍ō chōo̍ le̍.” 

30O̍ ko̍ŋ, mi̍ Sɔ̍ɔ̄ du̍a̍ŋ tu̍mbe̍ a̍ Chōna̍ta᷅ŋ, mbo̍ dīmūl ndu̍ āā, “kāla̍ ve̍lū nu̍m ndo̍ 
wāna̍ bōllē kālāa̍ o̍ wa̍ ni̍. Mbo̍ bīī mbo̍ sīmūl la̍ sīmūllo̍ pīla̍. Ka̍ā kōŋ ko̍ nūm bɛ̍ɛ̍ 
ye̍e̍ma̍ le̍ chūa̍a̍ ni̍. I̍ si̍nā māā kūmbu̍ Dēēve̍ po̍ Chɛ̄ɛ̍se̍ wo̍ ŋ̄ chō ni̍. Kɛ̍ ndu̍yɛ̍ 
si̍ɔ̍mbu̍la̍ŋ lā chō nu̍m bīyɔ̄ɔ̄ Chōna̍ta᷅ŋ, ndu̍yɛ̍ mī lā bīī vɛ̄lɛ̄ kāla̍ nu̍m. 

31A̍ si̍nā nu̍a̍ā māā tē Dēēve̍, po̍ Chɛ̄ɛ̍se̍ wo̍ chō yōōmū pɛ̍, a̍ ve᷅ ma̍sāa̍ lɛ̄ŋnde̍ŋ te̍ 
le̍? Kɔ̍ mā kɔ̍ hu᷅ŋ a̍ ndu̍ I̍ di̍ī ndu̍.” 

32Mi̍ Chōna̍ta᷅ŋ lo᷅ lo̍ŋ mbo̍ nyūnā fi̍nyā ndɔ̍ āā, “Le̍ yɛ̄ɛ̍nɛ̍ ŋ̄ yēēma̍ yɛ̄ le̍ Dēēve̍ 
dīyɔ̄ɔ̍? Ō yɛ̄ɛ̍nɛ̍ kpe̍e̍kpe̍i̍ o̍ tɛ̍ɛ̍mbu̍u̍ yɛ̄?” 

33Mɛ̄ɛ̍ o̍ nyu̍na̍ fi̍nyā ndɔ̍ le̍nde̍ mi̍ fi̍nyā ndɔ̄ wu̍ū ndu̍ ba̍llo̍ kɔ̄ɔ̄lī le̍ mbō dīī ndu̍. 
O̍ ko̍ŋ, mi̍ Chōna̍ta᷅ŋ si̍nā māā fi̍nyā ndɔ̄ kɛ̍ɛ̍si̍a̍a̍ kɛ̍sɛ̍ kɛ̍sɛ̍ le̍ Dēēve̍ dīyɔ̄ɔ̍. 

34O̍ ko̍ŋ kɔ̍ɔ̍lī, mi̍ Chōna̍ta᷅ŋ du̍a̍u̍nu᷄ŋ tu̍mbe̍ mbo̍ cha᷄ŋ mbo̍ fūlā, ō nɔ̄la̍ mbo̍ dē 
nyɛ̄ dīa̍a̍ pāa̍le̍ di̍i̍ŋ ndɔ̄lē bɔ̄ŋa᷅ŋndē lēŋ te̍. Kāni̍ fu̍u̍le̍, mɔ̍nɛ̍i̍ bɛ̍ndūe̍i̍ wa̍ o̍ kɔ̄l 
ndɔ̄ɔ̍ ni᷄ŋ le̍ Dēēve̍. Mi̍ si̍ɔ̍mbu̍la̍ŋ lā bīī ndu̍ a̍ kūɛ̍ɛ̍la̍ fi̍nyā ndɔ̄ cho̍ a̍ Dēēve̍ la̍ŋ. 

35Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, īdīi̍yo̍ pu̍u̍ŋ, mi̍ Chōna̍ta᷅ŋ ku̍ā nāa̍ nda̍ mɛ̄i̍ nda̍ 
Dēēve̍ le̍ mbō kōma̍l ndu̍ lo̍ŋ nda̍. Mɛ̄ɛ̍ o̍ wa̍ kɔ̄la̍ŋ, mbo̍ kūā a̍ pōo̍mbɔ̄ɔ̍ kɔ̄ɔ̄lī. 

36Mɛ̄ɛ̍ nda̍ fūūlu̍u̍, mi̍ Chōna̍ta᷅ŋ di̍mūl pōo̍mbɔ̄ɔ̍, āā, “Nya̍a̍nu̍ŋ nda̍ mā kɔ̍ nu̍u̍vīāā 
ki᷅ŋmā ya̍ I̍ cho̍ wūū wa̍ŋ.” O̍ ko̍ŋ, mi̍ pōo̍mbɔ̄ɔ̍ nyāānu̍ŋ nāa̍ o̍ di̍mu̍l ndu̍ wa̍. Mi̍ 
Chōna̍ta᷅ŋ wu̍ū chīŋɔ̍le̍ŋ mi̍ lē hīāū pōo̍mbɔ̄ɔ̍ mi̍ lē kɔ̍ de᷅l ndu̍ lāchī pɔ̍. 

37Mɛ̄ɛ̍ pōo̍mbɔ̄ɔ̍ fūūlu̍u̍ nāa̍ ki᷅ŋnde̍ŋ lē de᷄l la̍, mi̍ Chōna̍ta᷅ŋ di̍mūl pōo̍mbɔ̄ɔ̍ chōo̍ 
cho̍o̍ āā, “Ki᷅ŋnde̍ŋ lē chō nu̍m lāchī pɔ̍, 

38Si̍mnu᷄ŋ lo̍ŋ te̍, ke̍le̍ŋa̍ chɔ̍ chɔ̍.” Mi̍ pōo̍mbɔ̄ɔ̍ kūā mbo̍ kɔ̍ chu̍ā ki᷅ŋnde̍ŋ mbo̍ 
hūŋ a̍ le̍ŋ nāa̍ Chōna̍ta᷅ŋ chu̍ā. 

39Kɛ̍ pōo̍mbɔ̄ɔ̍ ndu̍ si̍na̍ nyɛ᷅ Chōna̍ta᷅ŋ ndu̍ o̍o̍ yi̍ya̍ŋ ndo̍ le̍. Chōna̍ta᷅ŋ nda̍ Dēēve̍ 
ko̍ nda̍ a̍a̍ si̍nā nyɛ̄ nda̍ wa̍ chōo̍ wo̍ ni̍. 

40O̍ ko̍ŋ kɔ̍ɔ̍lī, mi̍ Chōna̍ta᷅ŋ ke̍ pōo̍mbɔ̄ɔ̍ chīɔ̄ūwo̍ a̍ ki᷅ŋmā māŋ, mbo̍ dīmūl ndu̍ 
āā, “Bi̍i̍ wo̍lɔ̄ɔ̄la̍ŋ nda᷅ŋ mā mi̍i̍ŋgu̍ a̍ la̍ŋ chi̍e̍e̍.” 

41Mɛ̄ɛ̍ pōo̍mbɔ̄ɔ̍ kūɛ̄, mi̍ Dēēve̍ fu̍lā nāa̍ o̍ wa̍ ō vīāŋna᷄ŋ o̍ pōūtā ku̍ndāla̍ŋ kɔ̄ɔ̄lī 
wa̍. O̍ ko̍ŋ kɔ̍ɔ̍lī, mbo̍ bāŋ wūla̍ŋ, mbo̍ tūndu᷄ŋ Chōna̍ta᷅ŋ lāchī lēyāa̍. Ma̍ kɔ̄ɔ̄mi̍āŋ 
a̍ mɔ̍nɛ̍i̍ ma̍ kōŋūl cha᷄ŋndo̍ vēllāa̍ vēllē. Kɛ̍ Dēēve̍ ndu̍ o̍o̍ hi̍o̍ū cha᷄ŋ a̍ Chōna̍ta᷅ŋ 

42Mi̍ Chōna̍ta᷅ŋ nyɔ̍ɔ̍lū Dēēve̍, mbo̍ dīmūl ndu̍ āā, “Me̍i̍ Dēēve̍. Mbɔ̄ māā Mɛ̄lɛ̄ka̍ 
wa̍ a̍ nūm la̍tu̍lu̍. Kpe̍ma̍ na̍a̍ ŋ̄ yīi̍ na̍a̍ nūm mi̍ ŋ̄ mēna᷄ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍, 
Mɛ̄lɛ̄ka̍ chō tōsā nūm ni̍, ya̍ ni̍, ya̍ ni̍, chūāā nāa̍ ni̍, a̍ chūāā nāā ma̍māa̍ mī ŋ̄ lo̍ o̍ 
kpe̍ma̍ ko̍ŋ chōo̍.” O̍ ko̍ŋ kɔ̍ɔ̍lī, mi̍ Dēēve̍ cha᷄ŋ mbo̍ kūānu᷄ŋ, mi̍ Chōna̍ta᷅ŋ ndu̍ 
mi̍i̍ŋgū chi̍e̍e̍. 

Sa̍a̍mi̍ɛ̍ɛ̄ Tāso̍o̍ 21 

Dēēve̍ nya̍a̍nu̍ŋ Sɔɔ̍ ̄
1O̍ ko̍ŋ kɔ̍ɔ̍lī, mi̍ Dēēve̍ ku̍ā Nɔ̍bī chi̍e̍e̍ nāa̍ Āhīmɛ̍lɛ̍kī chu̍a̍, wāna̍ so̍lī sa̍lāa̍ o̍ 
Mɛ̄lɛ̄ka̍ lo̍ wo̍. Mɛ̄ɛ̍ Āhīmɛ̍lɛ̍kī che᷅ Dēēve̍, mbo̍ kūā nāa̍ Dēēve̍ chu̍a̍ a̍ nyīīyāa̍. Mbo̍ 
nyūnā Dēēve̍ āā, “Vɛ᷅ hūnɔ̄ɔ̍ ho̍ō nu̍m pīlɛ̍, wānā o̍ wānā cho̍ nu̍m kɔ̄ɔ̄lī le̍?” 

2Mi̍ Dēēve̍ lo᷅ o̍ ko̍ŋ mbo̍ dīmūl ndu̍ āā, “Vīōmɔ̄ɔ̍ māsāa̍ vēm ya̍ ni̍. Ō dīmu̍l la̍ māā 
ya̍ I̍ to̍sā mī wānāā bɔ̄ɔ̍ si̍na̍ a̍ ndi̍ o̍kɔ̄ɔ̄ le̍. Pūa̍a̍ nīa̍a̍ nda̍ I̍ di̍mu̍l nda̍ le̍ mā kōma̍l 
la̍ nāa̍ na̍a̍ ŋ̄ mɛ̄i̍ na̍a̍ nda̍ā wa̍. 

3Le̍la̍ŋ yɛ̄ɛ̍nɛ̍ ŋ̄ nɔ̄ yɛ̄ na̍nu᷄ŋ mā ma̍la̍ ya̍? Ke̍ ya̍ bēe̍dīi̍yo̍ kpūŋgba᷄ŋ ŋūɛ̍ɛ̍nu̍, ɔ̄ɔ̄ 
nyɛ̄ o̍ nyɛ̄ chēle̍ŋ ŋ̄ nɔ̄ pɛ̍ le̍ ya̍ mālā, a̍ ke̍ ya̍.” 

4Mi̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, Āhīmɛ̍lɛ̍kī o̍ di̍mūl ndu̍ āā, “I̍ nɔ̍ be̍e̍dīi̍ yɔ̍ŋāā 
chēle̍ŋ na̍nu᷄ŋ te̍. Bēe̍dīi̍ cho̍ na̍nu᷄ŋ ndo̍ mɛ̄ɛ̍ bēe̍dīi̍ cho̍ ō yɔ̄ŋgāā o̍ Mɛ̄lɛ̄ka̍ lo̍ wo̍. 
Kɛ̍ tē pūa̍a̍ nūmnda̍ ā pīla̍ŋ ndɔ̍ wānā la̍nɔ̍ o̍ wānā la̍nɔ̍ wa̍a̍li̍o̍ō le̍, I̍ nɔ̍lā mī ke̍ 
nu̍m ko̍ŋ.” 

5Mi̍ Dēēve̍ lo᷅ o̍ ko̍ŋ mbo̍ dīmūl ndu̍ āā, “Fāllo̍, wa̍a̍li̍o̍ō kpu̍lu̍ŋ wānā la̍nɔ̍ o̍ wānā 
la̍nɔ̍ hi̍ŋ ndɔ̍ na̍a̍ īkɛ̄i̍ le̍. Pūa̍a̍ nīa̍a̍, le̍ te̍le̍ŋ o̍ te̍le̍ŋ, ā chō ā dīāndāā Mɛ̄lɛ̄ka̍ o̍ hɔ̄l. 
Ā yɔ̍ŋ bɛ̍ɛ̍ āā mī ŋ̄ wa̍ kɔ̄la̍ŋ nāa̍ yɔ̍ŋāā, kɛ̄sīo̍o̍ nda̍ kɛ̄sī nda̍ pi̍la̍ ā dīāndāā ni̍. 
Kɛ̄lɛ̄ŋgāā ni᷅ŋ te̍, ī kpe̍e̍kpe̍i̍ na̍a̍ ŋ̄ chō he̍ī kɔ̄la̍ŋ le̍ ndi̍ ve̍?” 

6O̍ ko̍ŋ, mi̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ō kē ndu̍ bēe̍dīi̍ ko̍ŋ. Kāni̍ fu̍u̍le̍ bēe̍dīi̍ 
yɔ̍ŋāā chēle̍ŋ bɛ̍ɛ̍ ve̍ lo̍ŋ te̍, mɛ̄ɛ̍ bēe̍dīi̍ wa̍ ō yɔ̄ŋgāā o̍ Mɛ̄lɛ̄ka̍ lo̍ wo̍. Ndu̍yɛ̍ bēe̍dīi̍ 

nda̍ a̍a̍ kɛ̍sī ko̍ŋ o̍ fo̍nda᷄ŋ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ lēpāa̍ o̍ lēpāa̍, mɛ̄ɛ̍ mī nda̍ a̍a̍ 
fa̍ŋa̍ ō pāāndu̍ wa᷅ lo̍ŋ ndo̍, mā mīŋgi̍ ō sɛ̄nɛ̄īyo̍ lo̍ŋ. 

7Bōōndi̍i̍ Dēēve̍, nda̍ Āhīmɛ̍lɛ̍kī a̍ wa̍ sūūki̍āŋ ko̍ŋ nde̍, Sɔ̍ɔ̄, wāna̍ ndɔ̍ wa̍ wānāā 
ndūāā ma̍ndāā lāchɔ̄lūa̍a̍ bōlle̍ŋ ndo̍, dīōla̍ŋ āā Du̍ɛ̍kī, wānā wa̍ā o̍ lɛ̄ŋndē 
I̍dɔ̄mnde̍ŋ ni᷄ŋ, ō wa̍ lo̍ŋ. Ndu̍ o̍o̍ ku̍ɛ̄ le̍ mbō sɔ̄la̍ dīndīo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 
Mbo̍ chā nyɛ̄ o̍ nyɛ̍ yɔ̍nu̍ŋ. 

8Mi̍ Dēēve̍ nyu̍nā Āhīmɛ̍lɛ̍kī āā, “Vɛ᷅, a̍ nɔ̍ ba̍l na̍nu᷄ŋ, ɔ̄ɔ̄ īmɔ̄ɔ̄, mā ke̍ ya̍ le̍? Vīōmɔ̄ɔ̄ 
Māsāa̍ vēm ya̍ wo̍, ō wa̍ cho̍ŋ cho̍ŋ. Ya̍ i̍i̍ nɔ̍ lɛ̍ fo̍ndāŋ mī ya̍ i̍i̍ chu̍a̍ mūɛ̄ī nīi̍ ɔ̄ɔ̄ nyɛ̄ 
o̍ nyɛ̄ chɔ̄ū che̍le̍ŋ te̍.” 

9Mi̍ wa᷅na̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ Āhīmɛ̍lɛ̍kī di̍mūl ndu̍ āā, “Mɛ̄ɛ̍ Kōōla̍yā, po̍ 
Fīli̍i̍tīāŋnɔ̄ ŋ̄ dīī o̍ pēmbo᷄ŋ tɛ̄ɛ̄ŋ Ɛ̍lāā wo̍, mi̍ mūɛ̄ī ndūɛ̄ī ke̍ŋ ī wā na̍nu᷄ŋ. Ī chō ī 
kɛ̄sīāā o̍ dōma̍ wānāā sōlīāā lāsa̍lāa̍ kɔ̄ɔ̄lī, ī sīmbūlāā o̍ kōlāa̍ ni᷄ŋ. Tē a̍ ye̍e̍ma̍ ke̍ŋ 
pɛ̍ I̍ ke̍ nu̍m. Ke̍ŋ ko̍ cho̍ ya̍ o̍ bā na̍nu᷄ŋ ni̍.” Mi̍ Dēēve̍ di̍mūl ndu̍ āā, “Mɛ̄ɛ̍ ke̍ ya̍ 
ke̍ŋ. Wānā sɔ̍lā lɛ̍ īmɔ̄ɔ̄ o̍ īmɔ̄ɔ̄ chēle̍ŋ mī ī hīōū ke̍ŋ na̍ŋɔ̄ɔ̄ le̍.” 

10O̍ ko̍ŋ, mi̍ Dēēve̍ nya̍a̍nu᷄ŋ Sɔ̍ɔ̄ mbo̍ kūānu᷄ŋ Ka̍a̍tī chi̍e̍e̍ nāa̍ māsā bɛ̍ndōo̍ A̍ki̍sī 
chu̍a̍. 

11Mi̍ bu̍ɛ̍i̍yāa̍ māsā bɛ̍ndōo̍ A̍ki̍sī wa̍ ā dīmūl A̍ki̍sī āā, “Dēēvi̍o̍o̍ ho̍ō ndu̍ cho̍ 
māsāa̍ I̍sɔ̄lūɛ̄ī ni̍. Ndu̍ wāŋ lāāndūa̍a̍ ā sōlu̍l chōnde̍i̍ ni̍ ā wa̍ kɔ̄la̍ŋ a̍ yōla̍ŋ mā sōlī 
chōnde̍i̍ āā, ‘Sɔ̍ɔ̄ di̍ī ya̍a̍mɔ̍ɔ̍wa̍ o̍ wāa̍la̍ŋ ni᷄ŋ, kɛ̍ Dēēve̍ ndu̍ di̍ī nda̍ wāa̍la̍ŋ o̍ tɔ̍ 
tɔ̍la̍ŋ ni᷄ŋ.’ ” 

12Mɛ̄ɛ̍ Dēēve̍ tu̍e̍ī līsā nda̍ wa̍ ndu̍ wo̍, mi̍ sīōōŋnde̍ bīī ndu̍ le̍ māsāa̍ A̍ki̍sī, māsāa̍ 
Ka̍a̍tī chi̍e̍e̍. 

13O̍ ko̍ŋ, mi̍ Dēēve̍ to̍sā māā sēēmāa̍ o̍ se̍e̍mā ni̍. Mbo̍ tūndu᷄ŋ ke̍īyo̍ pōōnyīa̍a̍ o̍ 
dīōla̍ŋ o̍ kpāki̍ ba̍lu̍ chi̍o̍o̍ wo̍, mbō bālū a̍ lɔ̄lūa̍ŋ tūsīo̍o̍ māā wānā se̍e̍mɛ̍i̍. 

14Mi̍ Māsāa̍ A̍ki̍sī lo᷅ o̍ ko̍ŋ, mbo̍ dīmūl bu̍ɛ̍i̍yāā ndūa̍a̍ āā, “Lā chē māā pōo̍ ho̍ō 
sēēma̍, le̍ yɛ̄ɛ̄ nya̍ chūu̍ yɛ̄ ya̍ ndu̍ na̍nu᷄ŋ? 

15I̍ nɔ̍ ni᷅ŋ wānāā sēēmɛ̍i̍ya̍ chi̍e̍e̍ na̍nu᷄ŋ bɔ̍ɔ̍, lā chu̍ū lɛ̍ ya̍ wānā se̍e̍mɛ̍i̍ chɛ̍le̍ŋ 
na̍nu᷄ŋ le̍ ya̍ hūnɔ̄ɔ̄ sɔ̄ɔ̍ŋ se̍e̍mɛ̍i̍ wa̍ā nu̍a̍ā tōsāa̍ o̍ hɔ̄l te̍. Lā lu̍e̍i̍lūl la̍ ndu̍ o̍ ya̍ lo̍ 
chi̍ɛ̍ī ni̍ŋ te̍.” 

Sa̍a̍mi̍ɛ̍ɛ̄ Tāso̍o̍ 22 

Sɔɔ̍ ̄diu̍̍ wānāā sōlīāā lāsa̍lāa̍ Mɛl̄ɛk̄a̍a̍ 
1O̍ ko̍ŋ kɔ̍ɔ̍lī, mi̍ Dēēve̍ fa̍ŋa᷄ŋ Ka̍a̍tī chi̍e̍e̍ mbo̍ kɔ̍ vi̍o̍ŋnu᷄ŋ o̍ būūlōo̍ ni᷄ŋ chi̍e̍e̍ pi᷅lɛ̍ 
īkɛ̄i̍ dīōla̍ŋ āā A̍du̍lām. O̍ ko̍ŋ, mi̍ bɛ̄ndāā ndūa̍a̍ a̍ yu̍ŋgu̍ ndāa̍ kpo̍u̍ a̍ tu̍ɛ̍ī māā 
Dēēve̍ cho̍ lo̍ŋ. Ma̍ cha̍ŋ ma̍ kūā nāa̍ ndu̍ chu̍a̍. 

2Ndu̍yɛ̍ o̍ ko̍ŋ kɔ̍ɔ̍lī, wānāā nyɛ̄ pālāa̍ wa̍ chōo̍ wa̍ ni̍ a̍ wānāā kūēēla̍ŋ lā wa̍ kɔ̄ɔ̄lī 
wa̍, a̍ wānāā nda̍ a̍a̍ hi̍ni̍ kɔ̍l a̍ mɛ̄ɛ̍ sɔ̄ɔ̍ŋ wa̍ kɔ̄la̍ŋ yɛ̍ le̍ wa̍, nda̍ kpo̍u̍ ma̍ kūānu᷄ŋ 

Dēēve̍ kɔ̄ɔ̄lī. Ndu̍yɛ̍ mi̍ Dēēve̍ si̍mnu᷄ŋ wa᷅na̍ ndā bɛ̍ndōo̍ kpo̍u̍. Dēēve̍ ndu̍ o̍o̍ nɔ̍ 
pūa̍a̍ chɔ̄ūwa̍ kpo̍u̍ kpo̍u̍ kɛ̄mɔ̄ɔ̍ lē hīɔ̍ɔ̍lu̍ (400). 

3O̍ ko̍ŋ kɔ̍ɔ̍lī, mi̍ Dēēve̍ ma̍lnu᷄ŋ mbo̍ kūā Mi̍si̍pā chi̍e̍e̍ o̍ lɛ̄ŋndē Mo̍wa̍bīle̍ŋ ni᷄ŋ. 
Mbo̍ kɔ̍ di̍mūl Māsāa̍ Mo̍wa̍bī āā, “Yāndi̍i̍ fāllo̍, I̍ ye̍e̍ma̍ mī kɛ̄kɛ̍ nūu̍ nda̍ nde̍ nūu̍ 
ā hu᷄ŋ wa᷅ na̍nu᷄ŋ, ha̍a̍a̍ mbo̍ lo̍ o̍ ko̍ŋ mī che᷅ nyɛ̄ Mɛ̄lɛ̄ka̍ tūu̍ le̍ ya̍ wo̍.” 

4O̍ ko̍ŋ, mi̍ Māsāa̍ Mo̍wa̍bī chɛ᷅l mbo̍ mɛ̄ī nda̍ ndu̍ o̍ bɛ̄ŋgu̍ cho̍o̍. A̍ te̍le̍ŋ vi̍lɛ̄ī 
Dēēve̍ chi̍i̍ ko̍ŋ o̍ vīōŋnɔ᷄ŋndo̍ ni᷄ŋ ndo̍ kpo̍u̍, fi̍nyā ndɔ̄ ni̍, kāla̍ ndɔ̄ ni̍, ā wa̍ Māsāa̍ 
Mo̍wa̍bī o̍ bɛ̄ŋgu̍ cho̍o̍. 

5Pāa̍le̍ pi᷅lɛ̍, mi̍ wāna̍ su̍a̍ā le̍ Mɛ̄lɛ̄ka̍ wo̍ ō pūm hūŋ nāa̍ Dēēve̍ chu̍a̍ dīōla̍ŋ āā 
Ka̍a̍dī. Mbo̍ hu᷄ŋ di̍mūl ndu̍ a̍a̍, “Cha᷅l o̍ būūlōo̍ ho̍ō ni᷄ŋ nāŋ te̍. Fa̍ŋa̍ŋ na̍nu᷄ŋ mā 
kūɛ̄ o̍ lɛ̄ŋndē Chu̍dāle̍ŋ ni᷄ŋ.” O̍ ko̍ŋ, mi̍ Dēēve̍ fa̍ŋa᷄ŋ ndo̍ŋ, mbo̍ kūānu᷄ŋ o̍ būndɔ̍ɔ̍ 
ni᷄ŋ Hɛ̄lu̍ɛ̍tī. 

6Pāa̍le̍ pi᷅lɛ̍, Sɔ̍ɔ̄ wa̍ Ki̍bīāā, ō wa̍ īchāli̍ pe̍mbēi̍ chōo̍, o̍ yɔ̄m tɔ̍ɔ̍ma̍a̍ pūm bɛ̄ŋgu̍, a̍ 
ba̍l ndɔ̄ɔ̍ o̍ bā. So̍vɛ̄i̍ya̍a̍ ndūa̍a̍ ā wa̍ ndu̍ ā bālāā sɔ̍. Ma̍ hu᷄ŋ di̍mūl ndu̍ māā ā 
sāālu̍ŋ nāa̍ Dēēve̍ nda̍ pūa̍a̍ ndūa̍a̍ ā chō wa̍. 

7Mi̍ Sɔ̍ɔ̄ lo᷅ o̍ ko̍ŋ mbo̍ dīmūl pūa̍a̍ cho̍ ndu̍ māndāa̍ wa̍ āā, “Nya̍ pūa̍a̍ Bɛ̍ŋnja̍mīŋ, 
lā nɔ̄ o̍ kɔ̄l Dēēve̍, po̍ Chɛ̄ɛ̍se̍ wo̍ ō chō nya̍ hūnɔ̄ɔ̄ chīɔ̍ɔ̍ŋ pīɔ̄ū o̍ ko̍ŋ kɔ̍ɔ̍lī mbō ke᷄ 
nya̍ kpe̍le̍la̍ yɔ̄mīī mākīle̍pīi̍ye̍ mɛ̄ɛ̍ nya̍ chō tu᷅? Lā nɔ̄ o̍ kɔ̄l tē Dēēve̍ hu̍ŋ si̍mnu᷄ŋ 
ma̍sāa̍ pɛ̍ ō chō nya̍ hūnɔ̄ɔ̄ sīīŋgūū pūa̍a̍ ndūa̍a̍ chɔ̄ūwa̍ mbo̍ kɛ̄si̍ nya̍ pūa̍a̍ 
chɔ̄ūwāā ku̍ndālā yɛ̍ yi̍a̍a̍ bōlle̍? 

8Pūa̍a̍ Bɛ̍ŋnja̍mīŋ, le̍ yɛ̄ɛ̍nɛ̍ nya̍ yīi̍ yɛ̄ ya̍ de̍fo̍o̍? Nya̍ kpo̍u̍ lā sīna̍ māā Chōna̍ta᷅ŋ 
po̍ nī o̍ lu̍ɛ̍ī pūa̍a̍ nīa̍a̍ ō pīlɛ̍ ni᷄ŋ ndu̍ yɔ̍nūŋ māā Dēēve̍ po̍ Chɛ̄ɛ̍se̍ wo̍ ni̍ ma̍ tōsā 
chɛ̄la᷅ŋndo̍ le̍ ya̍ dīyɔ̄ɔ̍ wānā pi᷅lɛ̍ bɛ̍ɛ̍ nɔ̍la̍ mbō dīmu̍l la̍ ndi̍ le̍. Nya̍ ki̍nɛ̍i̍ wānā o̍ 
wānā yi̍ya̍ŋ ya̍ chōo̍ mbō dīmu̍l la̍ a̍ ndi̍ o̍kɔ̄ɔ̄ le̍, mi̍ Dēēve̍ wa᷅ ni᷅ŋ hāū nɛ̍īla̍ŋ 
nūūwāa̍ le̍ ya̍ dīyɔ̄ɔ̍.” 

9Du̍ɛ̍kī A̍dīma̍i̍tīi̍nɔ̍ wa̍ īsīsi̍ pu̍a̍a̍ Sɔ̍ɔ̄ wa̍ īkɛ̄i̍. Mɛ̄ɛ̍ o̍ tu̍e̍ī nyɛ̄ sɔ̍ɔ̄ di̍mi̍ wo̍, mbo̍ 
dīmūl Sɔ̍ɔ̄, āā, “Fāllo̍, mi̍ cha᷅ Dēēve̍ Nɔ̍bī chi̍e̍e̍, ndu̍ o̍o̍ ku̍ɛ̄ nāa̍ Āhīmɛ̍lɛ̍kī po̍ 
A̍hi̍tu̍bī wo̍ chūā. 

10Mi̍ cha᷅ mi̍ Āhīmɛ̍lɛ̍kī pi̍ɛ̍ī Mɛ̄lɛ̄ka̍ le̍ Dēēve̍ mbo̍ nyūnā Mɛ̄lɛ̄ka̍ dīōm le̍ mbō 
chɔ᷄m Dēēve̍ nyɛ̄ o̍ to̍sa̍ wo̍. O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ mbo̍ kē ndu̍ nyɛ̄ dīa̍a̍ a̍ mūɛ̄ī 
fāŋīi̍ Kōōla̍yā ve̍.” 

11O̍ ko̍ŋ, mi̍ Sɔ̍ɔ̄ vi̍ām le̍ Āhīmɛ̍lɛ̍kī a̍ wānā o̍ wāna̍ fu̍la̍ o̍ yu̍ŋgu̍ ndɔ̄ɔ̍ chōo̍ ma̍ wā 
wānāā sōlīāā lāsa̍lāa̍ Nɔ̍bī chi̍e̍e̍. O̍ ko̍ŋ kɔ̍ɔ̍lī, nda̍ kpo̍u̍ mā kūā nāa̍ Māsāa̍ Sɔ̍ɔ̄ 
chu̍a̍. 

12Mi̍ Sɔ̍ɔ̄ di̍mūl Āhīmɛ̍lɛ̍kī, āā, “Ya̍ŋ ya̍ ni᷅la̍ŋ, nūm Āhīmɛ̍lɛ̍kī po̍ Āhi̍tu̍bī wo̍.” Mi̍ 
Āhīmɛ̍lɛ̍kī di̍mī āā, “So̍o̍ Māsāa̍.” 

13Mi̍ Sɔ̍ɔ̄ di̍mūl ndu̍ āā, “Vɛ᷅, nūm ni̍, Dēēve̍ po̍ Chɛ̄ɛ̍se̍ wo̍ ni̍, mi̍ lā yīī ya̍ de̍fo̍o̍? Vɛ᷅ 
mi̍ Dēēve̍ ko̍māl nu̍m ma̍ kē ndu̍ nyɛ̄ dīa̍a̍, a̍ mūɛ̄ī fāŋnde̍, ndu̍yɛ̍ ma̍ nyūnā 

Mɛ̄lɛ̄ka̍ dīōm le̍ mbō chɔ᷄m ndu̍ nyɛ̄ o̍ to̍sa̍ wo̍? Mi̍ Dēēve̍ bi̍ī mbo̍ si̍mu̍l ni᷅ŋ ya̍, 
ndu̍yɛ̍ mbo̍ wā nɛ̄īla̍ŋ nūūwāa̍ le̍ ya̍ dīyɔ̄ɔ̍.” 

14Mī Āhīmɛ̍lɛ̍kī lo᷅ o̍ ko̍ŋ mbo̍ dīmūl ndu̍ āā, “Fāllo̍, wānā o̍ wānā si̍nā māā Pūa̍a̍ 
chɔ̄ūwāā nu̍mnda̍ tɛ̄ɛ̄ŋ ki̍nɛ̍i̍, Dēēve̍ hi̍o̍ū nu̍m dīīkɔ᷄ŋ. Ndu̍yɛ̍ ō fūla̍ o̍ ko̍ŋ kɔ̍ɔ̍lī 
lēfū nūm o̍ cho̍ ni̍. Ndu̍yɛ̍ vɛ̄lɛ̄ ndu̍ ko̍ cho̍ vɛ̄lɛ̄ wānāa̍ ma̍ndā nu̍mnda̍ bōlle̍ŋ ni̍. 
Ndu̍yɛ̍ lāŋgba̍ā nūm a̍ ka̍lāa̍ kpo̍u̍ ā nɔ̄ bɛ̄ɛ̄le̍ŋ le̍ ndu̍. 

15Ō cho̍ pa̍a̍le̍ ni̍lē tāse̍le̍ le̍ cho̍ le̍ŋ le̍ Mɛ̄lɛ̄ka̍ nyūnāa̍ dīōm le̍ ndu̍ le̍. Ya̍ ni̍ yu̍ŋgu̍ 
nūu̍ ni̍, bi̍ī na̍a̍ tɛ̄ɛ̄ māā ŋ̄ sīnā i̍sɔ̍ɔ̍ a̍ ndi̍ o̍kɔ̄ɔ̄ le̍. O̍ pāa̍le̍ŋ ni᷄ŋ bɛ̍ɛ̍ ŋ̄ si̍nā a̍ sūɛ̍i̍ 
de̍fe̍ yi̍yāā o̍kɔ̄ɔ̄ le̍ fāllo̍.” 

16Mi̍ Māsāa̍ Sɔ̍ɔ̄ dīmūl ndu̍ āā, “Āhīmɛ̍lɛ̍kī, nūm nya̍ wānāā nūmnda̍ kpo̍u̍ lā nɔ̄ mī 
lā sɔ̄la̍ pīɔ̍mndo̍, fo̍ndōle̍ le̍ nyɛ̄ nya̍ to̍sa̍ wo̍.” 

17Mi̍ Sɔ̍ɔ̄ di̍mūl so̍vɛ̄i̍ya̍a̍ wa̍ ndu̍ māndāa̍ wa̍ āā, “Lā kɔ̍ di̍ū wa̍nāā sōlīāā lāsa̍lāa̍ 
Mɛ̄lɛ̄ka̍ Ya̍a̍wɛ̄ɛ̄ wa̍ ha̍ā kpo̍u̍. Fo̍ndōle̍, nda̍ bɛ̍ɛ̍ bālā ndāla̍ cho̍ o̍ sūɛ̍i̍ he̍ī ni᷄ŋ. Ā 
sīna̍ cha̍la̍ŋ, māā nyāānɔ᷄ŋndo̍ Dēēve̍ wa̍ ni̍, ā nɔ̄la̍ mā dīmu̍l la̍ le̍.” Kɛ̍ mi̍ so̍vɛ̄i̍ya̍ 
kɛ̄ɛ̄, kāni̍ fu̍u̍le̍, nda̍ a̍a̍ ye̍e̍ma̍ mī nda̍ a̍a̍ pi̍la̍ wānāā sōlīāā lāsa̍lāa̍ Mɛ̄lɛ̄ka̍ Ya̍a̍wɛ̄ɛ̄ 
wa̍ bāa̍ le̍. 

18O̍ ko̍ŋ, mi̍ Sɔ̍ɔ̄ di̍mūl Du̍ɛ̍kī āā, “Mɛ̄ɛ̍ Du̍ɛ̍kī kɔ̍ di̍ū nda̍.” O̍ ko̍ŋ, mi̍ Du̍ɛ̍kī ti̍sā 
wānāā sōlīāā lāsa̍lāa̍ ha̍ā chōo̍, mbo̍ dīū nda̍ kpo̍u̍. Pāa̍le̍ le̍ŋ wānāā sōlīāā lāsa̍lāa̍ 
o̍ di̍u̍ wa̍ ā wa̍ kpo̍u̍ kpo̍u̍ ŋ̄wāŋ be̍le̍-ŋɔ̍ma̍a̍ a̍ wānā ŋu̍ɛ̍ɛ̍nu̍ (85). Ndu̍yɛ̍ nda̍ kpo̍u̍ 
ā wa̍ ā dōvīa̍ŋ o̍ nyɛ̄lā wānāā sōlīāā lāsa̍lāa̍ ā wōōnūŋ nda̍ŋ ni̍ŋ. 

19O̍ ko̍ŋ kɔ̍ɔ̍lī, wānā o̍ wāna̍ wa̍ Nɔ̍bī chi̍e̍e̍, nāa̍ wānāā sōlīāā lāsa̍lāā kāŋ ā wa̍ wa̍, 
mi̍ Sɔ̍ɔ̄ to̍sa̍ ma̍ dīū nda̍ kpo̍u̍. Wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ ni̍, chɛ̄lɛ̄kpɛ̍ 
wɛ̍i̍yāā ni̍, nda̍ kpo̍u̍ ma̍ bāsū nda̍ tɛ̍ɛ̍. O̍ ko̍ŋ kɔ̍ɔ̍lī, chɔ̄lū o̍ chɔ̄lu̍ wa̍ vɛ̄lɛ̄ lo̍ŋ, nāū 
ni̍ sōfɛ̍lɛ̍ ni̍ a̍ sāa̍, ma̍ dīū nda̍ pa̍ku̍. 

20Kɛ̍ mi̍ Āhīmɛ̍lɛ̍kī po̍ ndɔ̍ɔ̍ pīlɔ̍ɔ̍, dīōla̍ŋ āā, Ābīa̍a̍tā ndu̍ hi̍a̍lu᷄ŋ mbo̍ nyāānu᷄ŋ. 
Ndu̍ bɛ̍ɛ̍ mbo̍ kūānu᷄ŋ Dēēve̍ kɔ̄ɔ̄lī. 

21Mbo̍ kɔ̍ di̍mūl Dēēve̍ māā wānāā sōlīāā lāsa̍lāa̍ Mɛ̄lɛ̄ka̍ Ya̍a̍wɛ̄ɛ̄ wa̍ Nɔ̍bī chi̍e̍e̍ 
kpo̍u̍ māā Sɔ̍ɔ̄ chi̍i̍ nda̍ dīū. 

22Mi̍ Dēēve̍ di̍mūl Ābīa̍a̍tā āā, “Pāa̍le̍ ya̍ I̍ ku̍ɛ̄ le̍ŋ nāa̍ fi̍nyā nūm chu̍a̍ le̍ŋ mɛ̄ɛ̍ ya̍ 
I̍ che᷅ ndɔ̍ɔ̍ Du̍ɛ̍kī I̍dɔ̄ma̍i̍tīi̍nɔ̍ lo̍ŋ, mi̍ si̍nā kɛ̍sɛ̍ kɛ̍sɛ̍ māā ō chō lākɔ̄ Sɔ̍ɔ̄ dīmūl a̍ ya̍ 
o̍kɔ̄ɔ̄. Le̍ sa̍bū nūu̍ wānāā nūmnda̍ kpo̍u̍ a̍ sɔ̍la̍ hāū pi̍ɔ̍mndo̍ ni̍. 

23Le̍la̍ŋ wa̍ ya̍ kɔ̄ɔ̄lī, na̍a̍ nūm wāna̍ pi᷅lɔ̍ɔ̍ kpe̍ cho̍ na̍a̍ kɔ̄ɔ̄lī le̍ na̍a̍ dīyɔ̄ɔ̍ ni̍. Kɛ̍ 
bu̍u̍la᷄ŋ te̍, nyɛ̄ o̍ nyɛ̄ yɔ̍nūŋ a̍ nūm te̍” 

Sa̍a̍mi̍ɛ̍ɛ̄ Tāso̍o̍ 23 

Dēēve̍ ba̍ŋa̍ wāŋnda̍ Kɛi̍l̍āā ya̍a̍mɔɔ̍w̍a̍ o̍ bā 

1O̍ ko̍ŋ kɔ̍ɔ̍lī, mi̍ wāŋnda̍ mālnu᷄ŋ, ma̍ hu᷄ŋ dīmūl Dēēve̍ āā, “Fāllo̍, Fīli̍i̍tīāŋnda̍ hu᷄ŋ 
de᷄l chi̍o̍o̍ Kɛ̍i̍lāā chōo̍ a̍ sɔ̍ŋgɔ̄ɔ̍. Nyɛ̄ o̍ nyɛ̄ dīa̍a̍ wa̍ nāa̍ nda̍ lūāā wi̍tīi̍yo̍ŋ nda̍ ā 
kūɛ̄nu᷄ŋ a̍ ndu̍ kpo̍u̍.” 

2O̍ ko̍ŋ, mi̍ Dēēve̍ nyu̍nā Mɛ̄lɛ̄ka̍ Ya̍a̍wɛ̄ɛ̄ dīōm āā, “Bāā I̍ kɔ̍ mī kɔ̍ sɔ̍ŋgā a̍ 
Fīli̍i̍tīāŋnda̍ ha̍ā?” Mi̍ Mɛ̄lɛ̄ka̍ Ya̍a̍wɛ̄ɛ̄ chɛ᷅l āā, “E̍ī, kɔ̍ mā kɔ̍ sɔ̍ŋgā a̍ nda̍ mā ba̍ŋa̍ 
Ke̍i̍lā.” 

3Kɛ̍ mi̍ pūa̍a̍ Dēēve̍ wa̍ dīmūl Dēēve̍ āā, “Fāllo̍, ŋ̄ chō o̍ lɛ̄ŋndē Chu̍dāle̍ŋ ni᷄ŋ 
na̍nu᷄ŋ, ya̍a̍mɔ̍ɔ̍wa̍ chō na̍a̍ kɔ̄ɔ̄lī, tē ŋ̄ kūɛ̄ ni᷅ŋ sɔ̍ŋgɔ̍ɔ̍ ā Fīli̍i̍tīāŋnda̍ Kɛ̍i̍lāā chi̍e̍e̍ 
pɛ̍, le̍nde̍ bɛ̍ɛ̍ le̍ i̍ hi̍a̍ū le̍ wɔ̍ū a̍ na̍a̍ le̍?” 

4O̍ ko̍ŋ kɔ̍ɔ̍lī, mi̍ Dēēve̍ nyu̍nā vɛ̄lɛ̄ Mɛ̄lɛ̄ka̍ Ya̍a̍wɛ̄ɛ̍ dīōm a̍ ndi̍ o̍kɔ̄ɔ̄. Mi̍ Mɛ̄lɛ̄ka̍ 
Ya̍a̍wɛ̄ɛ̄ di̍mī āā, “Kɔ̍ mā kɔ̍ ba̍ŋā Kɛ̍i̍lāā, I̍ cho̍ nu̍m kpāāyāa̍ kē mā yēm 
Fīli̍i̍tīāŋnda̍.” 

5O̍ ko̍ŋ, mi̍ Dēēve̍ chu̍ā pūa̍a̍ chɔ̄ūwa̍ ndūa̍a̍ ma̍ kūā Kɛ̍i̍lāā chi̍e̍e̍ ma̍ kɔ̍ chīŋa̍la᷅ŋ 
Fīli̍i̍tīāŋnda̍ a̍ sɔ̍ŋgɔ̄ɔ̍. Ndu̍yɛ̍ ma̍ yām Fīli̍i̍tīāŋnda̍, ma̍ dīū nda̍ ta̍u̍ ta̍u̍. O̍ ko̍ŋ kɔ̍ɔ̍lī, 
ma̍ bīū chɔ̄lūāā ndāa̍ kpo̍u̍ ma̍ kūānu᷄ŋ a̍ nda̍. O̍ ko̍ŋ, mi̍ Dēēve̍ ba̍ŋā wāŋnda̍ 
Kɛ̍i̍lāā. 

6Bōōndi̍i̍ Ābīa̍a̍tā, po̍ Āhīmɛ̍lɛ̍kī wo̍, ō wa̍ nyāānɔ᷄ŋndo̍ nāa̍ Dēēve̍ chu̍a̍ Kɛ̍i̍lāā 
chi̍e̍e̍ ve̍, mbo̍ chūā dōma̍ wānāā sōlīāā lāsa̍lāa̍ mbo̍ kūa̍ a̍ ndu̍ o̍ bā. 

7O̍ ko̍ŋ kɔ̍ɔ̍lī, mi̍ wāŋndo̍ mālnu᷄ŋ mbo̍ kɔ̍ di̍mūl Sɔ̍ɔ̄ māā Dēēve̍ hi᷅ŋ Kɛ̍i̍lāā chi̍e̍e̍. 
Mi̍ Sɔ̍ɔ̄ di̍mī āā, “Ɛ̄ɛ̄ hɛ̍ɛ̄, Mɛ̄lɛ̄ka̍ ma᷄l ndu̍ ya̍ o̍ bā. Nāa̍ o̍ lu̍ɛ̍ī ni᷅ŋ ka̍ŋ nda̍ ō hāu̍, ō 
he̍lūŋ ndɛ̍ ya̍ le̍. Lūɛ̄īyɔ̄ɔ̄ kōŋ ni᷅ŋ o̍ chi̍e̍e̍ cho̍ ō bālāā a̍ sāāsāa̍ kpɔ̍kɔ̍su̍ mi̍ dīōla̍ŋ 
lā wā lā kīīndīāā a̍ su̍lu̍ku̍la̍ŋ nda̍ lo̍ŋ ya̍ I̍ cho̍ lākɔ̄ ndu̍ bīyɔ̄ɔ̄ mɔ̍ɔ̍su̍ ni̍.” 

8Mi̍ Sɔ̍ɔ̄ ve̍e̍lū pūa̍a̍ ndūa̍a̍ chɔ̄ūwa̍ kpo̍u̍ na̍a̍ pi᷅lɛ̍, le̍ kɔ̄la̍ŋ Kɛ̍i̍lāā mā kɔ̍ de᷅l Dēēve̍ 
chōo̍ nda̍ pūa̍a̍ ndūa̍a̍ chɔ̄ūwa̍. 

9Kɛ̍ mi̍ Dēēve̍ tu̍ɛ̍ī māā Sɔ̍ɔ̄ kɛ̍ɛ̍si̍a̍a̍ le̍ ndu̍ kɔ̄la̍ŋ dēlɔ̄ɔ̍ chōo̍. Mi̍ Dēēve̍ di̍mūl 
Ābīa̍a̍tā, wānā so̍lī sa̍lāa̍ o̍ Mɛ̄lɛ̄ka̍ lo̍ wo̍ a̍a̍, “Hu̍ŋ a̍ dōma̍ wānāā sōlīāā lāsa̍lāa̍ 
na̍nu᷄ŋ.” 

10Mɛ̄ɛ̍ Ābīa̍a̍tā hi᷅ŋ a̍ ndu̍, mi̍ Dēēve̍ pīɛ̄ī Mɛ̄lɛ̄ka̍ mbo̍ dīmī āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍, I̍ tu̍e̍ī māā Sɔ̍ɔ̄ kɛ̍ɛ̍si̍a̍a̍ le̍ hūnɔ̄ɔ̍ chi̍o̍o̍ ho̍ō dēlɔ̄ɔ̍ chōo̍ mbō 
tɛ̄ɛ̄mbu̍u̍ ndu̍ le̍ sa̍bū nūu̍. 

11Tē Sɔ̍ɔ̄ hi᷅ŋ pɛ̍, bāā pi̍la̍ chīe̍e̍ya̍ na̍nu᷄ŋ a̍ ma᷅l la̍ ni̍ŋ Sɔ̍ɔ̄ o̍ ba̍? Bāā Sɔ̍ɔ̄ hu᷅ŋ ni̍ŋ 
chi̍e̍e̍ na̍nu᷄ŋ le̍ kɛ̍ndɛ̍ī, mɛ̄ɛ̍ ya̍ I̍ tu̍e̍ī yɛ̍? Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, 
mu̍li̍ ya̍ dīōm, ya̍ bu̍ɛ̍ī nūmndo̍.” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “E̍ī, Sɔ̍ɔ̄ cho̍ hūnɔ̄ɔ̄ 
na̍nu᷄ŋ le̍kɛ̍ndɛ̍ī.” 

12O̍ ko̍ŋ kɔ̍ɔ̍lī, mi̍ Dēēve̍ nyu̍nā vɛ̍lɛ̄ Mɛ̄lɛ̄ka̍ āā, “Bāā pi̍la̍ chi̍e̍e̍ya̍ chi̍e̍e̍ na̍nu᷄ŋ ā 
māl ni̍ŋ ya̍ Sɔ̍ɔ̄ o̍ bā na̍a̍ pūa̍a̍ nīa̍a̍ chɔ̄ūwa̍.” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “E̍ī, ā chō 
nya̍ mālɔ̄ɔ̄ ndu̍ o̍ bā.” 

13O̍ ko̍ŋ, mi̍ Dēēve̍ chu̍ā pūa̍a̍ ndūāā kɛ̄mɛ̄ le̍ ŋɔ̍mpu᷅m nda̍ (600) ma̍ fāŋa᷄ŋ Kɛ̍i̍lāā, 
ma̍ wā ni᷅ŋ bālɔ̄ɔ̍ o̍ fo̍ndāŋndā yɛ̍ yɛ̍la̍ŋ. Mɛ̄ɛ̍ Sɔ̍ɔ̄ tu̍e̍ī māā Dēēve̍ fa̍ŋa̍ŋ Kɛ̍i̍lāā mbo̍ 
nyāānu᷄ŋ, ndu̍ bɛ̍ɛ̍ ō ku̍e̍ lɛ̍ lo̍ŋ te̍. 

Dēēve̍ ku̍ɛ ̄o̍ lɛŋ̄ndē īpēmbūle̍ŋ 
14O̍ ko̍ŋ kɔ̍ɔ̍lī, mi̍ Dēēve̍ kɔ̍ vi̍o̍ŋnu̍ŋ o̍ po̍llo̍ ni᷄ŋ Si̍fī i̍kɛ̍i̍, o̍ lɛ̄ŋnde̍ īpēmbūle̍ŋ ni᷄ŋ. 
Chɔ̍ŋ ni̍ŋ a̍ te̍le̍ŋ ko̍ŋ, Sɔ̍ɔ̄ wa̍ ni᷅ŋ Dēēve̍ nūūvīa̍a̍ lēpāa̍ o̍ lēpāa̍ le̍ ndu̍ dīyɔ̄ɔ̍. Kɛ̍ 
Mɛ̄lɛ̄ka̍ chɛ᷄l mbō ma᷄l Dēēve̍ ndu̍ o̍ bā le̍. 

15Mɛ̄ɛ̍ Dēēve̍ chē māā Sɔ̍ɔ̄ cho̍ ndu̍ nūūvīa̍a̍ le̍ ndu̍ dīyɔ̄ɔ̍, mi̍ sīōōŋnde̍ bīī ndu̍. 
Pāa̍le̍ pi᷅lɛ̍ Dēēve̍ wa̍ Hɔ̍lu̍ɛ̍sīī o̍ po̍llo̍ ni᷄ŋ Si̍fī i̍kɛ̍i̍, 

16mi̍ Chōna̍ta᷅ŋ po̍ Sɔ̄ɔ̍ wo̍ ō ma̍lnu᷄ŋ mbo̍ kōmāl ndu̍ lo̍ŋ. Mbo̍ kɔ̍ nyɔ̍ɔ̍lū ndu̍ kɔ̄llo̍ 
le̍ mbō hīōū lāchī a̍ tīīnda᷄ŋ ndɔ̄ɔ̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ. 

17Mbo̍ dīmūl ndu̍ āā, “Yɔ̍ŋ īsīōōŋ te̍ Dēēve̍, kɛ̄kɛ̍ nɔ̍lā mbō yɔ᷄ŋ nu̍m nyɛ̄ o̍ nyɛ̄ le̍. 
Ndu̍ bɛ̍ɛ̍ ō sīnā ni᷅ŋ māā tē ō hu᷄ŋ fāŋa̍ŋ pɛ̍, māā nu̍m cho̍ mīīŋgū māsāa̍ I̍sɔ̄lūɛ̄ī ni̍, 
ndu̍yɛ̍ mī ya̍ I̍ wa̍ nu̍m īkɛ̄i̍.” 

18O̍ ko̍ŋ kɔ̍ɔ̍lī, ma̍ chūēlna᷅ŋ vɛ̍lɛ̄ būŋga᷄ŋ lo̍ŋ, ma̍ mēna᷄ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Mi̍ 
Chōna̍ta᷅ŋ mi̍i̍ŋgu᷄ŋ chi̍e̍e̍, mi̍ Dēēve̍ ndu̍ lɔ̍ Hɔ̍lu̍ɛ̍sīī lo̍ŋ. 

19O̍ ko̍ŋ kɔ̍ɔ̍lī, mi̍ wāŋnda̍ Si̍fī chi̍e̍e̍ a̍ ma̍lnu᷄ŋ ma̍ kūā nāa̍ Sɔ̍ɔ̄ chu̍a̍ Ki̍bīāā chi̍e̍e̍. 
Ma̍ kɔ̍ di̍mūl Sɔ̍ɔ̄ āā, “Fāllo̍, Dēēve̍ cho̍ ō vīāŋna᷄ŋ o̍ tāndā nāa̍ ni᷄ŋ. O̍ chō Hɔ̍lu̍ɛ̍sīī, 
o̍ Pēmbīī Ha̍chi̍lāāve̍ chōo̍, kūmbū Chɛ̍su̍i̍mɔ̍tī wo̍ ndo̍ bā tōūwo̍. 

20Ŋ̄ sīnā māā a̍ ye̍e̍ma̍ kɛ̍sɛ̍ kɛ̍sɛ̍ mā dīī ndu̍. Le̍la̍ŋ hu̍ŋ lo̍ŋ. Tē ā hīŋ lo̍ŋ pɛ̍, na̍a̍ ŋ̍ 
cho̍ ndu̍ bīyɔ̄ɔ̄ kpa̍ ni̍, mī ŋ̄ ke̍ nu̍m ndu̍.” 

21Mi̍ Sɔ̍ɔ̄ du̍a̍ū nda̍ sa̍lā āā, “Mbɔ̄ Mɛ̄lɛ̄ka̍ Ya̍a̍wɛ̄ɛ̄ dɔ̄u̍ nya̍ sa̍lā le̍ yīya᷄ŋ kɛ̍ndɛ̄ nya̍ 
nɔ̍ le̍ ya̍ wo̍. 

22Kɛ̍ lā kɔ̍ mī lā kɔ̍ chɔ̍ɔ̍lū nūūvīāā mī lā sīna̍ nāa̍ kpe̍e̍kpe̍i̍ o̍ vi̍a̍ŋnūŋ nda̍. Ndu̍yɛ̍ 
mī lā sīna̍ vɛ̄lɛ̄ wānā kpe̍e̍kpe̍i̍ sa̍a̍lu̍ŋ ndu̍ lo̍ŋ ndo̍, fo̍ndōle̍, ā dīmu̍l la̍ māā kɔ̄l 
kālo̍o̍ pīla̍ o̍ nɔ̍ ni̍. 

23Le̍la̍ŋ lā kɔ̍ chɔ̍ɔ̍lū nūūvīāā, mī lā sīna̍ fo̍ndāŋndā o̍ vi̍a̍ŋnūŋ nda̍ŋ. Lā sāālu̍ŋ 
ndɔ̍ɔ̍ pɛ̍ na̍a̍ o̍ ku̍ā vi̍ŋi᷄ŋndo̍ wa̍, lā mīīŋgu̍ na̍nu᷄ŋ lā hu᷄ŋ di̍mūl la̍. O̍ ko̍ŋ, mī ŋ̄ kūɛ̄ 
na̍a̍ nya̍ā. Tē ō wa̍ lo̍ŋ pɛ̍ le̍ kɛ̍ndɛ̍ī, bā o̍ bā o̍ sɔ̍ɔ̍ŋa̍ o̍ lɛ̄ŋndē Chu̍dāle̍ŋ ni᷄ŋ, I̍ cho̍ 
ndu̍ lō nūūwāa̍ ha̍a̍a̍ mī bi̍ī ndu̍.” 

24O̍ ko̍ŋ, mi̍ pūa̍a̍ hi᷅ŋ a̍ yōōŋgōo̍ nāā Sɔ̍ɔ̄ chu̍a̍ wa̍ cha̍ŋ ma̍ mīīŋgū Si̍fī, mi̍ nda̍ hīāū 
pɔ̍ɔ̍ Sɔ̍ɔ̄ lāchī. Mi̍ Dēēve̍ nda̍ pūa̍a̍ ndūa̍a̍ chɔ̄ūwa̍ ā fāŋa᷄ŋ nāa̍ nda̍ wa̍ wa̍, ma̍ kūā 
o̍ po̍llo̍ ni᷄ŋ Ma̍wɔ̄ŋ, o̍ lɛ̄ŋndē dɛ̍ŋgbɛ̍le̍ŋ kūmbū Chɛ̍su̍i̍mɔ̍tī wo̍ ndo̍, bā tōūwo̍. 

25Mi̍ Sɔ̍ɔ̄ chu̍ā pūa̍a̍ ndūa̍a̍ chɔ̄ūwa̍ ma̍ kūā Dēēve̍ nūūvīa̍a̍. Kɛ̍ mi̍ Dēēve̍ tu̍ɛ̍ī māā 
Sɔ̍ɔ̄ cho̍ ndu̍ nūūvīa̍a̍. O̍ ko̍ŋ, mbo̍ chūā pūa̍a̍ ndūa̍a̍ chɔ̄ūwa̍ ma̍ kūānu᷄ŋ o̍ pēmbīi̍ 
nɔ̍ pōūtā bɛ̄ŋnda̍ŋ nde̍ ma̍ kɔ̍ vi̍o̍ŋnu̍ŋ lo̍ŋ. Mɛ̄ɛ̍ Sɔ̍ɔ̄ tu̍e̍ī māā Dēēve̍ cho̍ ō vīāŋna᷄ŋ 
o̍ po̍llo̍ ni᷄ŋ Ma̍wɔ̄ŋ, mbo̍ chūā pūa̍a̍ ndūa̍a̍ ma̍ kūā ndu̍ nūūvīa̍a̍. 

26Ma̍ kūā nāa̍ o̍ wa̍ ō vīāŋna᷄ŋ o̍ pēmbēi̍ wa̍. Nda̍ wa̍ o̍ pēmbēi̍ kpēŋgēi̍ pīlɛ̍i̍, Dēēve̍ 
nda̍ pūa̍a̍ ndūa̍a̍ nda̍ chō kpēŋgēi̍ pīlɛ̍i̍. Pūa̍a̍ Sɔ̍ɔ̄ wa̍ ā wa̍ ā tīūwāā sɔ̍. Ā wa̍ ni᷅ŋ 
Dēēve̍ nda̍ pūa̍a̍ ndūa̍a̍ fi̍ɔ̍ɔ̍ndɔ̍ɔ̍ fi̍ɔ̍ɔ̍ndɔ̍ɔ̍ le̍ nda̍ bīyɔ̄ɔ̍. Dēēve̍ nda̍ pūa̍a̍ ndūa̍a̍ ā 
wa̍ ni᷅ŋ kēlēŋāa̍ kpe̍e̍kpe̍i̍ le̍ mī nda̍ a̍a̍ nya̍a̍nu̍ŋ. 

27O̍ ko̍ŋ, mi̍ Ki̍i̍la̍nɔ̍ɔ̍ kōmāl Sɔ̍ɔ̄, mbo̍ dīmūl ndu̍ āā, “Fāllo̍, lā kēle̍ŋa̍ mi̍i̍ŋgū chɔ̍ 
chɔ̍. Fīli̍i̍tīāŋnda̍ kōma̍ de᷅l lɛ̄ŋnde̍ŋ cho̍o̍.” 

28O̍ ko̍ŋ kɔ̍ɔ̍lī, mi̍ Sɔ̍ɔ̄ fa̍ŋa᷄ŋ Dēēve̍ kɔ̄ɔ̄lī, mbo̍ mīīŋgū le̍ sɔ̍ŋgɔ̄ɔ̍ a̍ Fīli̍i̍tīāŋnda̍. Nyɛ̄ 
ko̍ŋ to̍sa̍ ni̍, mi̍ wāŋnda̍ kē fo̍ndā kōŋ dīōla̍ŋ āā, “Pēmbīī wāŋnda̍ pīɔ̄ūvi̍āŋ nde̍.” 

29O̍ ko̍ŋ kɔ̍ɔ̍lī, mi̍ Dēēve̍ fa̍ŋa᷄ŋ lo̍ŋ mbo̍ kūānu᷄ŋ o̍ būŋgɛ̄ī Ɛ̄nīkɛ̍dīve̍ ni᷄ŋ mbo̍ kɔ̍ 
vi̍o̍ŋnu᷄ŋ lo̍ŋ. 

Sa̍a̍mi̍ɛ̍ɛ̄ Tāso̍o̍ 24 

Dēēve̍ chii̍n̍dia̍̍a̍ yōōmu̍ Sɔɔ̍ ̄wo̍ 
1Mɛ̄ɛ̍ Sɔ̍ɔ̄ chɛ̍ŋ Fīli̍i̍tīāŋnda̍ tōūwɔ̄ɔ̍, ma̍ dīmūl ndu̍ māā Dēēve̍ cho̍ ō vīāŋna᷄ŋ o̍ 
po̍llo̍ ni᷄ŋ Ɛ̄nīkɛ̍dī. 

2Mɛ̄ɛ̍ Sɔ̍ɔ̄ tu̍e̍ī māā Dēēve̍ nda̍ pūa̍a̍ ndūa̍a̍ ā chō o̍ fo̍ndā lāpōū pīlɛ̍, fo̍nda̍ nɔ̍ 
chūīŋāā ba̍ndi̍la̍a̍ wo̍, mbo̍ chūā so̍vɛ̄i̍ya̍ wāa̍la̍ŋ lā yāa̍ (3,000) I̍sɔ̄lūɛ̍i̍ya̍ tɛ̄ɛ̄ŋ ma̍ 
kūā Dēēve̍ nda̍ pūa̍a̍ ndūa̍a̍ nūūvīa̍a̍. 

3Ā lo̍ nda̍ nūūvīa̍a̍ ma̍ fūūlūū na̍a̍ nda̍ mānda̍ sa̍a̍ wa̍, o̍ nɛ̄īyo̍ īkɛ̄i̍. Ndu̍yɛ̍ būūlōo̍ 
wa̍ o̍ fo̍ndāŋ kōŋ. O̍ ko̍ŋ, mi̍ Sɔ̍ɔ̄ lu̍ɛ̍ī o̍ būūlū ko̍ŋ ni᷄ŋ le̍ mbō kūɛ̄ yōndōo̍ ni᷄ŋ. 
Mɛ̄ɛ̄māā būūlu̍ o̍ lu̍ɛ̍ī ko̍ŋ ni̍ŋ ndo̍ Dēēve̍ nda̍ pūa̍a̍ ndūa̍a̍ ā wa̍ ā vīāŋna᷄ŋ o̍ būūlū 
ko̍ŋ ni᷄ŋ. 

4-6Mɛ̄ɛ̍ Dēēve̍ nda̍ pūa̍a̍ ndūa̍a̍ ā chē ndu̍, mi̍ pūa̍a̍ Dēēve̍ wa̍ dīmūl Dēēve̍ āā, “Nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nu̍m lɔ̍ɔ̍ ko̍ŋ māā ō chō nu̍m ya̍a̍mɔ̍ɔ̍nɔ̍ nu̍mndo̍ mālɔ̄ɔ̄ o̍ 
bā mā to̍sa̍ nyɛ̄ ŋ̄ hɛ̄na̍ŋ a̍ ndu̍ wo̍ ō pɛ̄ hāū so̍ndō. Di̍i̍ ndu̍, ma᷅l ndu̍ le̍.” Mi̍ Dēēve̍ 
di̍mūl pūa̍a̍ ndūa̍a̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī bɛ̍ɛ̍ le̍, I̍ nɔ̍lā mī yɔ̍ŋ Māsānɔ̍ nūu̍ 
nyɛ̄ o̍ nyɛ̄ le̍, fo̍ndōle̍, wāna̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ su̍u̍ chūɛ̄īya̍ŋ ndo̍ o̍ cho̍ ni̍. Ndu̍ 
Mɛ̄lɛ̄ka̍ hɛ̄li̍ ni̍ le̍ mbō wa̍ Māsāa̍ I̍sɔ̄lūɛ̄ī.” O̍ ko̍ŋ, mi̍ Dēēve̍ ku̍ā yɛ̍lɛ̍ŋ yɛ̍lɛ̍ŋ mbo̍ kɔ̍ 
ki̍o̍lū bɔ̄ɔ̍le̍ dōma̍ Sɔ̍ɔ̄ wo̍. Kɛ̍ mi̍ Dēēve̍ o̍ yi̍ya̍ŋ māā dōma̍ o̍ ke̍lū Sɔ̍ɔ̄ wo̍ māā ndu̍ 
Dēēve̍ ō tōsa̍ sūɛ̍i̍ wɔ̍ɔ̍ŋnde̍. 

7Mi̍ Dēēve̍ ti̍ū pūa̍a̍ ndūa̍a̍ bā ō chɛ᷄l mā yɔ̍ŋ Sɔ̍ɔ̄ nyɛ̄ o̍ nyɛ̄ le̍. O̍ ko̍ŋ kɔ̍ɔ̍lī, mi̍ Sɔ̍ɔ̄ 
fu̍lā mbo̍ kūānu᷄ŋ. 

8Mɛ̄ɛ̍ Sɔ̍ɔ̄ fu̍la̍ mbo̍ kūānu᷄ŋ, Dēēve̍ bɛ̍ɛ̍ mbo̍ kōma̍ fu̍lā o̍ būūlōo̍ ni᷄ŋ nāa̍ o̍ wa̍ ō 
vīāŋna᷄ŋ nda̍. Mi̍ Dēēve̍ ve̍e̍lū Sɔ̍ɔ̄ a̍ mākɔ̄ɔ̄ āā, “Ōo̍ māsānɔ̍ nūu̍.” Mi̍ Sɔ̍ɔ̄ mu̍li᷄ŋ mbo̍ 
tōfa᷄ŋ a̍ mākɔ̄ɔ̄. Mi̍ Dēēve̍ ba᷅ŋ wūla̍ŋ lɛ̄ŋ mbo̍ tūndu᷄ŋ le̍ ndu̍ bɛ̄ɛ̄le̍ŋ kīo̍o̍. 

9Mi̍ Dēēve̍ lo᷅ o̍ ko̍ŋ mbo̍ dīmūl ndu̍ āā, “Māsānɔ̄ɔ̍, le̍ yɛ̄ɛ̍nɛ̍ wāŋnda̍ chō yɛ̄ nu̍m 
dīmūllo̍ māā ya̍ I̍ cho̍ nɛ̄īla̍ŋ nūūvīa̍a̍ le̍ nu̍m dīyɔ̄ɔ̍ mā yāŋ nda̍ nīla̍ŋ? 

10Tē ya̍ i̍i̍ ye̍e̍ma̍ le̍ nu̍m dīyɔ̄ɔ̄ pɛ̍, pāa̍le̍ hāūle᷅ŋ, Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ma̍l nu̍m 
māmālāā ya̍ o̍ bā ndɛ̍ o̍ būūlōo̍ ni᷄ŋ. Mi̍ pūa̍a̍ nīa̍a̍ ā ti᷄ŋ ā dīmūl la̍ māā ya̍ I̍ di̍i̍ nu̍m. 
Kɛ̍ mi̍ di̍mūl nda̍ a̍a̍, ‘I̍ pi̍lā ma̍sānɔ̍ nūu̍ bāa̍ le̍, fo̍ndōle̍, wāna̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ 
o̍ su̍u̍ chūɛ̄īya̍ŋ ndo̍ o̍ cho̍ ni̍.’ 

11To̍fa̍ wɔ̍ na̍nu᷄ŋ fi̍nyā nūu̍, bɔ̄ɔ̄lē dōmā nu̍mndo̍ le̍ le̍ cho̍ le̍ŋ te̍? Tē ya̍ i̍i̍ wa̍ kɔ̄l 
le̍ nu̍m dīyɔ̄ɔ̄ pɛ̍, I̍ wa̍ nu̍m dīyɔ̄ɔ̄ lo̍ŋ bɛ̍ɛ̍ŋ, kɛ̍ bɔ̄ɔ̄lē dōmā nu̍mndo̍ ko̍ ya̍ I̍ ke̍lū ni̍. 
He̍ī chɔ᷅m nu̍m ni̍ māā I̍ nɔ̍ yi̍ya᷄ŋ le̍ nu̍m sīmūl kɛ̄lɛ̄ŋgāā le̍ nu̍m nyɛ̄ yɔ̄ŋ te̍. Ā 
chōŋnu᷄ŋ ya̍ māchōŋna᷄ŋ kɔ̍ɔ̍lī le̍ ya̍ dīyɔ̄ɔ̍ fu̍u̍, kɛ̍ I̍ to̍sa̍l nu̍m nyɛ̄ o̍ nyɛ̄ wɔ̄ɔ̍ŋ te̍. 

12Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ cho̍ na̍a̍ yāmɛ̍i̍ kīōlɔ̄ɔ̄ tɛ̄ɛ̄ŋ na̍a̍ nu̍m. Ndu̍ Mɛ̄lɛ̄ka̍ 
Ya̍a̍wɛ̄ɛ̄ pi̍la̍ ndu̍ cho̍ nu̍m māa̍ mīŋgūl ni̍ le̍ nyɛ̄ ŋ̄ chō tōsāa̍ a̍ ya̍ wo̍. Ya̍ I̍ nɔ̍lā mī 
pi̍la̍ nu̍m bāa̍ le̍. 

13Bɛ̄ndūāā Māsīndīa̍a̍ dīmi̍ tālo̍o̍ āā, ‘Wānāā dɛ̍nɛ̍ wɔ̍ɔ̍ŋnda̍ tɛ̄ɛ̄ŋ sɔ̄ɔ̍ŋ wɔ̍ɔ̍ŋndo̍ŋ 
ŋ̄ fūlā ni̍.’ Ya̍ I̍ nɔ̍lā mī pi̍la̍ nu̍m bāa̍ le̍. 

14Nūm pi̍la̍ to̍fa̍ wɔ̍ wa᷅na̍ ŋ̄ chō ho̍ō kīlta̍ŋ kɔ̄ɔ̄lī le̍ ndu̍ dīyɔ̄ɔ̍ wo̍, nu̍m māsā 
bɛ̍ndōo̍ le̍ I̍sɔ̄lūɛ̄ī kpo̍u̍. Ya̍ nyɛ᷅ fo̍ndō fu̍u̍ wo̍ ho̍ō māā tūŋ vīlɛ̍i̍, ya̍ ŋ̄ nyāānūŋ 
kɔ̍ɔ̍lī ni̍ Māsānɔ̄ɔ̍? 

15Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ yāmɛ̍i̍ kīōlɔ̄ɔ̄ tɛ̄ɛ̄ŋ na̍a̍ nūm. Mɛ̄lɛ̄ka̍ pīla̍ cho̍ 
mɛ̄ɛ̄nda᷄ŋ le̍ni̍ŋ, mbō sūŋgū le̍ ya̍ mbō chīīndi̍a̍a̍ ya̍ nu̍m o̍ bā.” 

16Mɛ̄ɛ̍ Dēēve̍ chi̍i̍ Sɔ̍ɔ̄ dīōmnda̍ŋ ndāŋ dīmūl kpo̍u̍, mi̍ Sɔ̍ɔ̄ di̍mī āā, “Po̍ nūu̍ Dēēve̍, 
lēkɛ̍ndɛ̍ī nu̍m cho̍ ho̍ō sūɛ̍i̍ ni̍?” Mi̍ Sɔ̍ɔ̄ ma᷅l yi̍o̍o̍ chōo̍ cho̍o̍ kpe̍le̍ŋ. 

17Mbo̍ lō o̍ ko̍ŋ mbo̍ dīmūl Dēēve̍ āā, “I̍ si̍na̍ ni᷅ŋ kɛ̍sɛ̍ kɛ̍sɛ̍ māā ā sa̍ndu̍ Mɛ̄lɛ̄ka̍ o̍ 
hɔ̄l ma̍ hīāū ya̍. Nūm wā ya̍ īkɛ̄ndɛ̄i̍ tōsāllo̍ mī ya̍ I̍ nu̍u̍wā nɛ̍īla̍ŋ le̍ nu̍m īwɔ̄ɔ̍ŋnde̍ 
tōsāllo̍. 

18Pāa̍le̍ hāūle̍ŋ nde᷅ŋ ŋ̄ chɔ̍m ya̍ ni᷅ŋ kpe̍nde̍ke̍le̍ ni̍ māā a̍ cho̍ ya̍ kɔ̄ɔ̄lī le̍ ya̍ īwɔ̄ɔ̍ŋ 
tōsāl te̍. Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ma̍l la̍ māmālāā nu̍m o̍ bā le̍ mī nūm o̍o̍ di̍ī ya̍ 
pāa̍le̍ hāūle᷅ŋ. Nūm o̍o̍ nɔ̍lā mī nūm o̍o̍ di̍ī ya̍, 

19fo̍ndōle̍, tē wāŋndo̍ sāālu̍ŋ ya̍a̍mɔ̍ɔ̍nɔ̍ ndɔ̄ɔ̍ pɛ̍, dīyɔ̄ɔ̍ o̍ di̍ī ndu̍ ni̍, ō me᷅l ndu̍ mbō 
kūɛ̄ le̍. Kɛ̍ a̍ di̍i̍ ya̍ le̍, ma̍ māl la̍. Le̍la̍ŋ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ nu̍m sa̍lā le̍ nyɛ̄ ŋ̄ 
tōsa̍l la̍ ho̍ō pāa̍le̍ hāūle᷅ŋ ndo̍. 

20I̍ si̍na̍ ni᷅ŋ kɛ̍sɛ̍ kɛ̍sɛ̍ māā ā chō sīmnɔ᷄ŋ ma̍sā bɛ̍ndōo̍ lɛ̄ŋnde̍ŋ nde᷅ŋ. Nu̍m wa᷅ ni̍ŋ 
māsā bɛ̍ndōo̍ le̍ I̍sɔ̄lūɛ̄ī kpo̍u̍ ni̍. 

21Le̍la̍ŋ chu̍e̍l la̍ ībūŋgā mā me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ māā tē a̍ hu̍ŋ si̍mnu᷄ŋ 
ma̍sāa̍ pɛ̍, māā a̍ di̍ū ni̍ŋ wa̍nāa̍ fu̍la̍ o̍ pūlālē nīle̍ŋ chōo̍ wa̍ mā to̍sa̍ mī dīōlā nīla̍ŋ 
lā fāŋa̍ŋ o̍ chi̍e̍ēŋndo̍ chōo̍ le̍ fɛ̍ɛ̍ŋ a̍ fɛ̍ɛ̍ŋ te̍ le̍.” 

22O̍ ko̍ŋ, mi̍ Dēēve̍ chu̍ēl ndu̍ būŋgɛ̄i̍ mbo̍ mēna᷄ŋ. O̍ ko̍ŋ kɔ̍ɔ̍lī, mi̍ Sɔ̍ɔ̄ mi̍i̍ŋgū o̍ 
ndu̍ lo̍, mi̍ Dēēve̍ nda̍ pūa̍a̍ ndūa̍a̍ chɔ̄ūwa̍ nda̍ mīīŋgū o̍ nāa̍ ndāā vi̍a̍ŋna᷄ŋ nda̍. 

Sa̍a̍mi̍ɛ̍ɛ̄ Tāso̍o̍ 25 

A̍ pīɔm̍ Sa̍a̍miɛ̍ɛ̍ ̄wo̍ o̍kɔɔ̄ ̄
1Mi̍ ī yɔ̄nu᷄ŋ, mi̍ Sa̍a̍mi̍ɛ̍ɛ̄ wāna̍ su̍a̍ā le̍ Mɛ̄lɛ̄ka̍ wo̍ ō wu᷅. Mɛ̄ɛ̍ o̍ vi᷅, mi̍ I̍sɔ̄lūɛ̍i̍ya̍ 
chūūŋgi̍āŋ kpo̍u̍ ma̍ kɔ̍ bɛ̄ɛ̄ndīāā dɛ̍nɛ̍la̍ ndɔ̄la̍ŋ. O̍ ko̍ŋ kɔ̍ɔ̍lī, ma̍ kɔ̍ chɔ̄ ndu̍ o̍ 
ndu̍lo̍ chi̍e̍e̍ Lu̍a̍mā. 

Nyɛ ̍yɔn̍u̍ŋ Dēēve̍ tɛɛ̄ŋ̄ nda̍ Ābik̍ēē wo̍ 

Mɛ̄ɛ̍ dɛ̍nɛ̍la̍ bīīsi̍la̍ Sa̍a̍mi̍ɛ̍ɛ̄ la̍ŋ lā chūu̍, mi̍ Dēēve̍ ku̍a̍ŋnu᷄ŋ o̍ po̍llo̍ ni᷄ŋ Pa̍lūāŋ. 

2-3Po̍ pi᷅lɛ̍ wa̍ Ma̍wɔ̄ŋ chi̍e̍e̍ dīōla̍ŋ āā Na̍bāl, fūlāa̍ o̍ ku̍nda̍ Ke̍lɛ̍bī wo̍ chōo̍. Ndu̍yɛ̍ 
pōo̍ ho̍ō wānā su̍lāa̍ bɛ̄ndōo̍ pīla̍ o̍ wa̍ ni̍. Ndu̍ o̍o̍ nɔ̍ sāa̍ wāa̍la̍ŋ lā yāa̍ (3,000), o̍ 
ko̍ŋ kɔ̍ɔ̍lī, a̍ chūīŋnda̍ wāa̍ ō pīlɛ̍ (1,000). Ndu̍yɛ̍ ndu̍ o̍o̍ nɔ̍ vɛ̄lɛ̄ lɛ̄ŋnde̍ŋ Ka̍mɛ̄l 
i̍kɛ̍i̍. Pōo̍ ho̍ō ndu̍ o̍o̍ nɔ̍ la̍nɔ̍ɔ̍ dīōla̍ŋ āā Ābi̍kēē. Chūa̍a̍ ho̍ō nāŋɔ̄ɔ̍ pīla̍ ndu̍ o̍o̍ 
na̍nu᷄ŋ ni̍, ndu̍yɛ̍ tāāsi̍o̍o̍ pīla̍ ndu̍ o̍o̍ nɔ̍ ni̍. Kɛ̍ pōo̍ ho̍ō wāna̍ kɔ̄l vēsɛ̍i̍yo̍ pīla̍ o̍ wa̍ 
ni̍. Ndu̍yɛ̍ vɛ̍lɛ̄ kɔ̄l bɛ̄ndōo̍ pīla̍ ndu̍ o̍o̍ nɔ̍ ni̍. Pāa̍le̍ pi᷅lɛ̍, 

4Dēēve̍ wa̍ o̍ po̍llo̍ ni᷄ŋ Pa̍lūāŋ mbo̍ tūɛ̄ī māā Na̍bāl cho̍ sāa̍ ndūa̍a̍ yīīŋnde̍ kīlīo̍o̍ 
Ka̍mɛ̄l chi̍e̍e̍. 

5O̍ ko̍ŋ, mi̍ Dēēve̍ hɛ̍lī pūa̍a̍ ndūa̍a̍ chɔ̄ūwa̍ ŋ̄wāŋ tɔ̍ mbo̍ vīām nda̍ le̍ mā kɔ̍ yi᷅l 
Na̍bāl. 

6Mɛ̄ɛ̍ nda̍ wa̍ kɔ̄la̍ŋ, mbo̍ chōŋgu᷄ŋ nda̍ āā, “Lā kɔ̍ di̍mūl Na̍bāl māā ya̍ Dēēve̍ yi᷄l 
ndu̍. Māā Mɛ̄lɛ̄ka̍ dɔ̍u̍ ndu̍ sa̍lā a̍ yu̍ŋgu̍ ndɔ̄ɔ̍ ndu̍yɛ̍ a̍ wānāā ndūa̍a̍ kpo̍u̍. 

7Māā I̍ tu̍e̍ī māā ō chō sāa̍ ndūa̍a̍ yīīŋnde̍ kīlīo̍o̍, nyɛ̄ kōŋ ya̍ I̍ ve᷅m nya̍ nāa̍ ndu̍ 
chu̍a̍ ni̍ mbo̍ māla̍ ya̍. Māā bōōndi̍i̍ na̍a̍ ŋ̄ wa̍ na̍a̍ wānāā ndūāā ma̍ndāā lāsāa̍ 
lātūlu̍ ve̍, ŋ̄ wa̍ nda̍ bīyɔ̄ɔ̍ nyɛ̄ kɛ̄ndɛ̄ kɛ̍ndɛ̄. Ā fāŋa̍ŋ Ka̍mɛ̄l le̍nde̍, o̍ pāa̍le̍ŋ ni᷄ŋ bɛ̍ɛ̍ 
vīīnɔ̄ chi̍i̍mbu̍u̍ nyɛ᷅m nda̍ŋ ō pīlɛ̍ bɛ̍ɛ̍ le̍. 

8Māā tē ō yēēma̍ mbō fu̍la̍ kɔ̄ɔ̄lī pɛ̍, o̍ nyūna̍ wɔ̍ pu̍a̍a̍ ndūa̍a̍, ā nɔ̄lā mā dīmu̍l ndu̍. 
Lā dīmu̍l ndu̍ māā ŋ̄ hīŋ o̍ bɔ̄ŋa᷅ŋ kɔ̄l kɛ̄ndɔ̄ɔ̍, nyɛ̄ kōŋ ya̍ I̍ ve᷅m nya̍ na̍a̍ ndu̍ chu̍a̍ 
ni̍ le̍ mbō hu̍ŋ ma̍lā na̍a̍. Le̍la̍ŋ māā yāndi̍i̍, nyɛ̄ o̍ nyɛ̄ ō nɔ̄ pɛ̍ le̍ nyā a̍ ya̍ 
ndi̍a̍a̍mɔ̍ɔ̍nɔ̍ ndɔ̄ɔ̍ Dēēve̍ ō chāā na̍a̍ kē.” 

9O̍ ko̍ŋ, mi̍ pūa̍a̍ Dēēvi̍a̍a̍ mālnu᷄ŋ ma̍ kūā ma̍ kɔ̍ di̍mūl Na̍bāl nyɛ̄ o̍ nyɛ̄ Dēēve̍ 
cho̍ŋgu̍ŋ nda̍. Mɛ̄ɛ̍ nda̍ chīi̍ ndu̍ ko̍na̍ do̍u̍nɔ᷄ŋ kpo̍u̍, ma̍ chāl ndu̍ ni̍ko̍ chu᷅m le̍ 
mbō mūli̍ nda̍ dīōm. 

10Mi̍ Na̍bāl lo᷅ o̍ ko̍ŋ, mbo̍ nyūnā nda̍ āā, “Dēēve̍ kūɛ̍ɛ̍nɛ̍ cho̍ yɛ̄ Dēēve̍ ko̍ŋ? O̍ 
pāa̍le̍ŋ ni᷄ŋ bɛ̍ɛ̍ I̍ si̍nā ndu̍ le̍. Mbɔ̄ chīa̍a̍ cho̍ wānāā ndāā ba̍nāa̍ hīɔ̄lɔ᷄ŋndo̍ mā 
nyāānūŋ nda̍ bɛ̍ɛ̍ ā kūi̍i̍ ni᷅ŋ lɛ̄ŋnde̍ŋ fɔ̍. 

11Ō cho̍ wɔ̍ sɔ̍ɔ̍ŋ kpo̍u̍ le̍ kɛ̍ bēe̍dīi̍ nī, mɛ̄ŋndē nī le̍ ko̍lāā ni̍ lā sɔ̍lā ya̍ o̍ bā le̍, 
kɛ̄lɛ̄ŋgāā ni᷅ŋ te̍, nyɛ̄ māhīlū ya̍ I̍ bɛ̍ɛ̍ndi̍a̍a̍ le̍ wānāā nīa̍a̍ cho̍ ya̍ sāa̍ yīīŋnde̍ kīlūllo̍ 
wa̍ wo̍, fo̍ndōle̍, i̍ si̍nā nya̍ le̍.” 

12O̍ ko̍ŋ kɔ̍ɔ̍lī, mi̍ pūa̍a̍ Dēēvi̍a̍a̍ cha᷄ŋ ma̍ mīīŋgū. Dīōm o̍ dīōm Na̍bāl so̍ō, ma̍ kɔ̍ 
do̍u̍nu᷄ŋ Dēēve̍ ko̍na̍. 

13Mɛ̄ɛ̍ Dēēve̍ tu̍e̍ī ko̍na̍ pūa̍a̍ ndūa̍a̍ ā dōōnu̍ŋ ndu̍ wo̍, mbo̍ dīmūl pūa̍a̍ ndūa̍a̍ āā, 
“Lā chu̍a̍ mɔ̍ɔ̄ŋ nyāa̍ŋ ŋ̄ kɔ̄ŋnu᷅ŋ.” Mi̍ pūa̍a̍ chūā mɔ̄ɔ̄ŋ nda̍ŋ chɔ̄ūwo̍ŋ ma̍ sāāyīa̍ŋ. 
Dēēve̍ pi̍la̍ bɛ̍ɛ̍ mbo̍ chūā mūɛ̄ī ndūɛ̍i̍ mbo̍ sāāyīa̍ŋ. Mi̍ Dēēve̍ chu̍ā pūa̍a̍ chɔ̄ūwa̍ 
kɛ̄mɔ̄ɔ̍ lē hīɔ̍ɔ̍lu̍ (400) ma̍ bīī kɔ̄la̍ŋ. Mbo̍ mɛ̄ī pūa̍a̍ kɛ̍mɛ̄ lē di̍i̍ŋ nda̍ ā pīli̍a̍a̍ (200) 
le̍ mī nda̍ kōma̍ wa᷅ wōlɔ̄ɔ̄la̍ŋ īkɛ̄i̍. 

14Kɛ̍ mi̍ bu̍ɛ̍i̍ya̍a̍ Na̍bāl wa̍ ō pīlɔ̍ɔ̍ ō dīmūl Ābi̍kēē, la̍nɔ̍ɔ̍ Na̍bāl āā, “Wɛ̄ɛ̄ŋndo̍, ā 
tūēī nyɛ̍ yɔ̍nu̍ŋ ndo̍? Dēēve̍ yɔ̍ŋ pūa̍a̍ ndūa̍a̍, chɔ̄nɔ᷄ŋndo̍ o̍ po̍llo̍ ni᷄ŋ māā ā hu᷄ŋ 
mā hu᷄ŋ yi᷅l māsānɔ̍ nāa̍, kɛ̍ mi̍ māsānɔ̍ nāa̍ hu᷄ŋ yi̍o̍ū nda̍ yīōūla̍ŋ pīla̍. 

15Ndu̍yɛ̍ pūa̍a̍ ka̍ŋ kɛ̄ɛ̄ma̍ sɔ̍lā nda̍ le̍. Ŋ̄ wa̍ sāa̍ māndāa̍ nda̍ īkɛ̄i̍ yo̍ndōo̍ ni̍ŋ le̍ 
te̍le̍ŋ vi̍lɛ̄ī, pāa̍le̍ pi᷅lɛ̍ bɛ̍ɛ̍ ā yɔ᷄ŋ na̍a̍ nyɛ̄ le̍. Ndu̍yɛ̍ o̍ pāa̍le̍ŋ ni᷄ŋ bɛ̍ɛ̍ vīīnɔ̄ chi̍i̍mbu̍u̍ 
nyɛ᷅ nāā le̍. Ma̍ bīī na̍a̍ nyɛ̄ kɛ̄ndɛ̄ kɛ̍ndɛ̄. 

16Te̍le̍ŋ vi̍lɛ̄ī na̍a̍ ŋ̄ chi̍i̍ ko̍ŋ sa̍a̍ māndāa̍ nda̍ īkɛ̄i̍ yo̍ kpo̍u̍ wo̍, nda̍ wa̍ na̍a̍ māndāa̍ 
ni̍, īchɔ̄l ni̍, īpāla̍ ni̍. 

17Le̍la̍ŋ, mɛ̄ɛ̍ mā mɛ̍ɛ̍nda̍ŋ o̍ sūɛ̍i̍ ke̍ŋ ni᷄ŋ mā bīī ndi̍ mɛ̄ɛ̍ ŋ̄ nɔ̄ le̍ bīyɔ̄ɔ̍ yɛ̍. Tē ō cho̍ 
ko̍ŋ te̍, dɛ̍nɛ̍ pa̍lāā bɛ̄ndōo̍ chō hūnɔ̄ɔ̄ māsānɔ̍ nāa̍ tōlɔ̄ɔ̄ chōo̍ a̍ yu̍ŋgu̍ ndɔ̄ɔ̍ kpo̍u̍. 
Māsānɔ̍ nāa̍ yɛ̄ wɔ̄ūle̍ŋ pīla̍ o̍ wɔ̍u̍ ni̍. Ō chɛ᷅l bɛ̍ɛ̍ mī wānā so̍ō nāa̍ ndu̍ chu̍a̍ le̍.” 

18O̍ ko̍ŋ, mi̍ Ābi̍kēē cha̍ŋ chɔ̍ chɔ̍ mbo̍ chūā bēe̍dīi̍yo̍ kpūŋgba᷄ŋ kɛ̄mɔ̄ɔ̍ lē dīi̍ŋ 
(200) o̍ ko̍ŋ kɔ̍ɔ̍lī, a̍ mūɛ̄īya̍ŋ bɔ̄lɔ̄la̍ māmūɛ̄īla̍ŋ lā tīɔ̍ɔ̍ŋ, a̍ sāā tu̍ɛ̍i̍yāa̍ ā ŋūɛ̍ɛ̍nu̍ a̍ 
ba̍a̍līi̍yo̍ŋ bu̍sɔ̄ɔ̍ le̍ dīi̍ŋ, a̍ kīle̍pīi̍ma̍ ve̍sɛ̍i̍ya̍ŋ kpɔ̄ŋnjɔ̄la̍ŋ kɛ̄mɛ̄ (100), a̍ fi̍kīi̍ma̍ 
ŋ̍kpu̍ŋgba᷄ŋ kpūŋgba᷄ŋ kɛ̄mɔ̄ɔ̍ lē dīi̍ŋ (200), mbo̍ dōvī sōfɛ̍li̍a̍a̍ o̍ lākɔ̄ɔ̄. 

19Mbo̍ dīmūl bu̍ɛ̍i̍yāā ndūa̍a̍ āā, “Lā hīo̍u̍ pɔ̍ɔ̍ ya̍ lāchī a̍ wōlɔ̄ɔ̄la̍ŋ nda̍ŋ, I̍ cho̍ kɔ̄ɔ̄lī.” 
Kɛ̍ ō dīmu̍l Na̍bāl, pɔ̍nɔ̍ ndɔ̍, a̍ ndi̍ o̍kɔ̄ɔ̄ le̍. 

20Mbo̍ hēl o̍ sōfɛ̍lɛ̍ ndɔ̄ɔ̍ chōo̍ mbo̍ bīī kɔ̄la̍ŋ. Mɛ̄ɛ̍ o̍ fu̍u̍lu̍u̍ o̍ Pēmbēi̍ bɛ̄ŋgu̍, ma̍ 
bɔ̄ŋa᷅ŋ nda̍ Dēēve̍ a̍ pūa̍a̍ ndūa̍a̍, ā wa̍ pēmbēi̍ tōlɔ̄ɔ̍ ndu̍ o̍ ībūŋ. 

21Dēēve̍ wa̍ hūnɔ̄ɔ̍ a̍ dīmīo̍o̍ āā, “Mɛ̄ɛ̍ lāŋu̍nɔ̄ɔ̍ ho̍ō kɛ̄ndɛ̄i̍ ya̍ I̍ to̍sa̍l ndu̍ ve̍, ndi̍ o̍ 
mi̍ŋgu̍l la̍ he̍ī a̍ īwɔ̄ɔ̍ŋnde̍ ni̍? Tē ya̍ i̍i̍ si̍na̍ pɛ̍, I̍ ve̍ nyɛ᷅m ndɔ̍ŋ chīɔ̄ū le̍. Nyɛ̄m ndɔ̍ŋ 
wa̍ o̍ po̍llo̍ ni᷄ŋ mi̍ lo᷅ mu̍ŋ māndāa̍ ha̍a̍a̍ ō pīlɛ̍ bɛ̍ɛ̍ fe̍ŋa̍ŋ le̍cho̍ō le̍. Le̍la̍ŋ o̍ to̍sāl la̍ 
nu̍a̍ā ni̍? 

22Sīɔ̄dīi̍ īdīi̍ ndu̍ ndu̍ wānā pɔ̍nɔ̍ o̍ wānā pɔ̍nɔ̍ cho̍ o̍ Na̍bāl lo̍ chi̍ɛ̍ī ni̍ŋ, ō pīlɛ̍ bɛ̍ɛ̍ 
tē I̍ mɛ̍i̍ ndu̍ le̍ dīyɔ̄ɔ̍ pɛ̍, Mɛ̄lɛ̄ka̍ tūsi̍ ya̍ nyɛ̄ pālāa̍ chōo̍.” Dēēve̍ chīīyo̍ dīōm kōŋ 
dīmīo̍o̍ ki̍nɛ̍i̍ ma̍ bɔ̄ŋa᷅ŋ nda̍ Ābi̍kēē la̍nɔ̍ɔ̍ Na̍bāl. 

23Mɛ̄ɛ̍ Ābi̍kēē che᷅ Dēēve̍, mbo̍ tūāl o̍ sōfɛ̍lɛ̍ ndɔ̄ɔ̍ chōo̍ chɔ̍ chɔ̍ mbo̍ kɔ̍ de᷅l lɛ̄ŋ 

24Dēēve̍ o̍ lābɛ̄ŋgu̍ ni̍ŋ. Mbo̍ dīmūl Dēēve̍ āā, “Yāndi̍i̍ māsānɔ̄ɔ̍ nūu̍, I̍ su̍a̍ā wɔ̍ nāa̍ 
nūm chu̍a̍. Nyɛ̄ o̍ nyɛ̍ yɔ̍nu̍ŋ, ya̍ ŋ̄ dɔ̄u̍ tɔ̍ɔ̍ya̍ŋ ko̍ŋ chōo̍ ni̍. 

25To̍fā Na̍bāl te̍, wānā fo̍ndō fu̍u̍ ō cho̍ŋnu̍ŋ ni̍, kɔ̄l kālu̍ bɛ̍ɛ̍ ō nɔ̍ le̍. Mɛ̄ɛ̍ o̍ nɔ̍ 
dīōla̍ŋ āā dīɔ̄mndo̍ yɛ̍, le̍nde̍ ko̍ o̍ cho̍ŋnu̍ŋ ni̍, ō nɔ̍ kɔ̍l kālu̍ le̍. Bōōndi̍i̍ pūa̍a̍ 
nu̍mnda̍ kūɛ̄ ve̍, ŋ̄ chīīki̍āŋ na̍a̍ nda̍ā le̍. 

26Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ to̍sa̍ tōsāa̍ ho̍ō a̍ sa̍bū ni̍, ō chɛ᷄l mī nūm 
pi̍la̍ kɔ̍ mi̍ŋgūl ya̍a̍mɔ̍ɔ̍wa̍a̍ nu̍mnda̍ māa̍ ndu̍yɛ̍, mā dīī wānā o̍ wānā le̍. Kɛ̍ ndu̍yɛ̍ 
wānā o̍ wāna̍ cho̍ nɛ̄īla̍ŋ nūūwāa̍ le̍ nu̍m īwɔ̄ɔ̍ŋnde̍ tōsāllo̍, le̍ Mɛ̄lɛ̄ka̍, nu̍a̍ā nyɛ̄ 
pālāa̍ ō tūāl nda̍ chōo̍ mɛ̄ɛ̍ o̍ cho̍ Na̍bāl tōlɔ̄ɔ̄ chōo̍ yɛ̍. 

27-28Le̍la̍ŋ yāndi̍i̍ māsānɔ̄ɔ̍, me̍lnu̍ŋ ya̍ le̍ nyɛ̍ yɔ̍nu̍ŋ ndo̍. Ā chē nyɛ̄ dīāā ya̍ I̍ chu̍u̍ 
nu̍m ndo̍ mā ke̍ pūa̍a̍ nu̍mnda̍. I̍ si̍nā kpe̍e̍kpe̍i̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā a̍ 
sa̍bū mā hu̍ŋ si̍mnu᷄ŋ ma̍sāa̍ le̍ I̍sɔ̄lūɛ̄ī, ndu̍yɛ̍ mbō tōsa̍, mī māsāle̍ŋ lē hīōū lāchī 
a̍ wāa̍ o̍ pūlālē nūmnde̍ŋ chōo̍ le̍ fɛ̍ɛ̍ŋ a̍ fɛ̍ɛ̍ŋ, fo̍ndōle̍, le̍ mɛ̄ɛ̍ ŋ̄ chō sɔ̍ŋgɔ̄ɔ̍ a̍ 
ya̍a̍mɔ̍ɔ̍wa̍a̍ ndūa̍a̍ yɛ̍. Ndu̍yɛ̍ I̍ cho̍ pīɛ̄īle̍ŋ māā ha̍a̍a̍ a̍ mɛ̄ɛ̄lu̍la̍ yōōmū nūmndo̍, 
māā a̍ to̍sāl wānā o̍ wānā su̍ɛ̍i̍ wɔ̍ɔ̍ŋ te̍. 

29Ya̍a̍mɔ̍ɔ̍wa̍a̍ nu̍mnda̍ sīmu̍l nu̍m bɛ̍ɛ̍ mā wa̍ nu̍m kīlta̍ŋ kɔ̄ɔ̄lī le̍ nu̍m dīyɔ̄ɔ̍, 
māndāa̍ Mɛ̄lɛ̄ka̍ nūmndo̍ Ya̍a̍wɛ̄ɛ̄ o̍ ma̍ndā yo̍o̍mū nūmndo̍ ni̍, mɛ̄ɛ̍ wāŋndo̍ ō 
māndā nu̍a̍ā nyɛ̄m ndɔ̍ŋ ba̍ā ŋ̄ kāla᷄ŋ yɛ̍, mbō chīīndi̍a̍a̍ nu̍m. Kɛ̍ ya̍a̍mɔ̍ɔ̍wa̍a̍ 
nu̍mnda̍ nda̍ mbō chu̍a̍ yōōmūlā ndāla̍ŋ mbō vīōū la̍ŋ, fo̍ko̍lo̍ mɛ̄ɛ̍ nda̍ vīāū nu̍a̍ā 
pōū fa̍āŋnda̍a̍ yɛ̍. 

30Nyɛ̄ o̍ nyɛ̄ kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l nu̍m būŋgɛ̄i̍ le̍ nu̍m tōsāllo̍, te̍le̍ŋ cho̍ 
hūnɔ̄ɔ̄ fūūlūū mbō tōsa̍l nu̍m mu̍ŋ kpo̍u̍. Ō chō hūnɔ̄ɔ̄ tōsā mā sīmnu᷄ŋ ma̍sāa̍ le̍ 
I̍sɔ̄lūɛ̄ī. 

31A̍ te̍le̍ŋ ko̍ŋ, ā yɔ̍ŋ bɛ̍ɛ̍ mā hu̍ŋ di̍ī wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍, a̍ te̍mbū kɔ᷅l 
te̍. A̍ bi̍ī lɛ̍ mɔ̍nɛ̍i̍ o̍ kɔ̄l nūm ndo̍ ni᷄ŋ le̍ ya̍a̍mɔ̍ɔ̍wa̍a̍ nu̍mnda̍ māa̍ mīŋgūl te̍.” 

32Mi̍ Dēēve̍ lo᷅ o̍ ko̍ŋ mbo̍ dīmūl Ābi̍kēē āā, “Mbɔ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ 
pīɛ̄īyo̍ ō bāli̍ka̍. Mɛ̄lɛ̄ka̍ kpe̍e̍kpe̍i̍ ve᷅m nu̍m vīōmɔ̄ɔ̍ ho̍ō ni̍ mi̍ ŋ̄ bɔ̄ŋa᷅ŋ na̍a̍ nūm. 

33Nu̍a̍ā Mɛ̄lɛ̄ka̍ dūāū nu̍m sa̍lā le̍ kɔ̄l kālu̍ bɛ̍ndū ŋ̄ tōsa̍ ho̍ō wo̍. Kɔ̄l kālo̍o̍ pīla̍ ŋ̄ 
tōsa̍ tōsāa̍ ho̍ō ni̍. A̍ to̍sa̍, māa̍ ya̍ I̍ kɛ̍ɛ̍si̍a̍a̍ le̍ kɔ̄la̍ŋ mīŋgīo̍o̍ wo̍, ya̍ pi̍la̍ I̍ mi̍ŋgī lɛ̍ 
ni̍ŋ ndu̍ le̍. Mbɔ̄ Mɛ̄lɛ̄ka̍ bāli̍ka̍. 

34Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ kɛ̍ɛ̍lu̍ ya̍ kɛ̄ɛ̄lōo̍ ho̍ō le̍ nya̍ kɔ̄la̍ŋ dīūwo̍ ni̍. Tē ō 
cho̍ ko̍ŋ te̍ I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, I̍sɔ̄lūɛ̍i̍ya̍ Mɛ̄lɛ̄ka̍ nda̍ cho̍ yōōmū le̍ fɛ̍ɛ̍ŋ 
a̍ fɛ̍ɛ̍ŋ ndo̍, Na̍bāl ndu̍ ndu̍ dīyɔ̄ɔ̍ ya̍ I̍ wa̍ ndu̍ lākɔ̄ sīɔ̄dīi̍ īdīi̍ ni̍, ndu̍yɛ̍ wānā pɔ̍nɔ̍ 
o̍ wānā cho̍ o̍ ndu̍ lo̍ chi̍ɛ̍ī ni̍ŋ nda̍ bɛ̍ɛ̍ mī ya̍ i̍i̍ di̍u̍ nda̍ kpo̍u̍.” 

35O̍ ko̍ŋ, mi̍ Dēēve̍ bi̍ī nyɛ̄ dīāā o̍ chu̍u̍ ndu̍ wo̍. Mbo̍ lō o̍ ko̍ŋ mbo̍ dīmūl ndu̍ āā, 
“Bu̍u̍la᷄ŋ te̍ I̍ tu̍e̍ī nyɛ̄ ŋ̄ dīmi̍ wo̍. I̍ cho̍ lɛ̍ pɔ̍nɔ̍ nu̍m nyɛ̄ yɔ̄ŋ te̍.” 

36O̍ ko̍ŋ kɔ̍ɔ̍lī, mi̍ Ābi̍kēē cha̍ŋ mbo̍ mīīŋgū. Ō kōma̍l Na̍bāl to̍sa̍ bɔ̄ŋa᷅ŋ kɔ̄l kɛ̄ndɛ̄ 
bɛ̄ndōo̍, wāna̍ a̍a̍ cha᷅ ko̍ bɛ̍ɛ̍ āā Māsā bɛ̍ndōo̍ ve̍e̍lu̍ du̍nyɛ̍i̍ ni̍. O̍ wānu̍ŋ o̍ mūɛ̄īya̍ŋ 
ni᷄ŋ yi᷅kpi̍ bɛ̍ndū. Ndu̍ o̍o̍ chi̍i̍ di̍o̍la̍ŋ sɛ̄nɛ̄ī mbo̍ hīnī kɔ̄l nyɛ̄ kɛ̄ndɛ̄ kɛ̍ndɛ̄. Mɛ̄ɛ̍ 

Ābi̍kēē ko̍ma̍l ndu̍ le̍nde̍, ō nɔ̄la̍ mbō dīmu̍l ndu̍ nyɛ̄ o̍ nyɛ̄ le̍, mbo̍ chūm ha̍a̍a̍ mi̍ 
pāa̍le̍ŋ lē sīā dīi̍mā ndɔ̄ɔ̍. 

37Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍ mi̍ mūɛ̄īya̍ŋ mā kīōlu̍ ndu̍ o̍ hɔ̄l, mi̍ Ābi̍kēē chɔ᷅m 
ndu̍ nyɛ̄ o̍ nyɛ̍ yɔ̍nu̍ŋ. Mɛ̄ɛ̍ Na̍bāl tu̍e̍ī a̍ su̍ɛ̍i̍ he̍ī o̍kɔ̄ɔ̄, mbo̍ dēl mbo̍ wōū kpa̍nɛ̍i̍. 

38Ō lo̍ ni᷅ŋ o̍ nāā kōŋ ni᷄ŋ mbo̍ wū, ō chi̍i̍ pālɛ̍i̍ tɔ̍ a̍ nāā kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ chu̍ā 
yōōmū ndɔ̄ɔ̍. 

39Mɛ̄ɛ̍ Dēēve̍ tu̍e̍ī māā Na̍bāl vi̍, mbo̍ dīmī āā, “Ba̍li̍ka̍a̍ chō nāa̍ Mɛ̄lɛ̄ka̍ Ya̍a̍wɛ̄ɛ̄ 
chu̍a̍, fo̍ndōle̍ le̍ mɛ̄ɛ̍ ndu̍ pi̍la̍ mi̍ŋgu̍l Na̍bāl māa̍ le̍ yēī o̍ ye̍i̍ ya̍ wo̍ yɛ̍. Mɛ̄lɛ̄ka̍ tōsa̍ 
I̍ ku̍e̍ mī kɔ̍ mi̍ŋgūl Na̍bāl māa̍ le̍. Ndu̍ pi̍la̍ tu̍si̍ ndu̍ nyɛ̄ pālāa̍ chōo̍ le̍ yɔ̄ŋ wɔ̄ɔ̍ŋ o̍ 
to̍sa̍ wo̍.” O̍ ko̍ŋ, mi̍ Dēēve̍ vi̍ām bu̍ɛ̍i̍yāā ndūa̍a̍ māā ā kɔ̍ mā kɔ̍ di̍mūl Ābi̍kēē māā 
ō yēēma̍ mā cha᷄l nda̍ ndu̍ o̍ nɔ̄ɔ̍ ni̍ŋ. 

40Mi̍ bu̍ɛ̍i̍ya̍a̍ Dēēvi̍a̍a̍ mālnu᷄ŋ ma̍ kūā Ka̍mɛ̄l chi̍e̍e̍ nāa̍ Ābi̍kēē chu̍a̍. Ma̍ kɔ̍ di̍mūl 
Ābi̍kēē āā, “Dēēve̍ ve᷅m na̍a̍ nāa̍ nūm chu̍a̍. Ō dīmi̍ māā ō yēēma̍ mī nya̍ cha᷄l o̍ nɔ̄ɔ̍ 
ni᷄ŋ nya̍ ndu̍ le̍la̍ŋ āā na̍a̍ ŋ̄ hu᷄ŋ nu̍m kɔ̄ɔ̄lī mī na̍a̍ ŋ̄ kūɛ̄nūŋ na̍a̍ nya̍ā.” 

41Mi̍ Ābi̍kēē ba᷅ŋ wūla̍ŋ lɛ̄ŋ mbo̍ dīmī āā, “Bu̍ɛ̍ī ndɔ̄ɔ̍ ya̍ I̍ cho̍ ni̍. I̍ bɛ̍ɛ̍ndi̍a̍ŋ mī ku̍ɛ̄, 
mi̍ kɔ̍ wa᷅ bu̍ɛ̍i̍ pu̍lū bu̍ɛ̍i̍yāā ndūa̍a̍ pēlo̍ŋ ndo̍.” 

42Mi̍ Ābi̍kēē hēl o̍ sōfɛ̍lɛ̍ ndɔ̄ɔ̍ chōo̍ chɔ̍ chɔ̍, ma̍ kūā nda̍ ki̍i̍la̍a̍ ŋu̍ɛ̍ɛ̍nu̍a̍a̍ Dēēve̍ 
ve᷅m ka̍ŋ nda̍ lātūlu̍. Mɛ̄ɛ̍ o̍ wa̍ kɔ̄la̍ŋ, mbo̍ chūā bu̍ɛ̍i̍yāā ndūāā la̍a̍ndūāā 
ŋūɛ̍ɛ̍nu̍a̍a̍ mbo̍ kūā a̍ nda̍ kɔ̍ɔ̍lī. O̍ ko̍ŋ, mbo̍ sīmnu᷄ŋ la̍nɔ̍ɔ̍ Dēēve̍. 

43Kɛ̍ Dēēve̍ ndu̍ o̍o̍ nɔ̍ vɛ̄lɛ̄ la̍nɔ̍ chɛ̍le̍ŋ dīōla̍ŋ āā Āhīno̍wām, chūā wāā Chɛ̍si̍lūɛ̄ɛ̄ 
chi̍e̍e̍. Mɛ̄ɛ̍ Ābi̍kēē wa̍ la̍nɔ̍ di̍i̍ŋ ndɔ̄ɔ̍ ni̍. 

44Dēēve̍ la̍a̍ndɔ̍ wa̍ vɛ̄lɛ̄ Ma̍kāl chūa̍ Sɔ̍ɔ̄ wo̍ ni̍, kɛ̍ mi̍ Sɔ̍ɔ̄ pu̍ū chūā ndɔ̄ɔ̍ mbo̍ kē 
po̍ pi᷅lɛ̍ dīōla̍ŋ āā Pa̍a̍tī, po̍ La̍i̍sī wo̍, wānā wa̍ā Ka̍līm chi̍e̍e̍. 

Sa̍a̍mi̍ɛ̍ɛ̄ Tāso̍o̍ 26 

Dēēve̍ chii̍n̍dia̍̍a̍ vɛl̄ɛ ̄yōōmu̍ Sɔɔ̍ ̄wo̍ 
1O̍ ko̍ŋ kɔ̍ɔ̍lī, mi̍ wāŋnda̍ Si̍fī chi̍e̍e̍ a̍ ma̍lnu᷄ŋ vɛ̍lɛ̄ ma̍ kɔ̍ di̍mūl Sɔ̍ɔ̄ Ki̍bīāā āā, 
“Fāllo̍, Dēēve̍ cho̍ ō vīāŋna᷄ŋ o̍ po̍llo̍ Chɛ̍su̍i̍mɔ̍tī i̍kɛ̍i̍, o̍ Pēmbīī Ha̍chi̍lā ve̍ chōo̍.” 

2O̍ ko̍ŋ, mi̍ Sɔ̍ɔ̄ chu̍ā so̍vɛ̄i̍ya̍a̍ ndūa̍a̍ sɔ̍ŋgā sɔ̍ŋgā bɛ̄ndōo̍ wa̍ wāa̍la̍ŋ lā yāa̍ 
(3,000) I̍sɔ̄lūɛ̍i̍ya̍ tɛ̄ɛ̄ŋ mbo̍ kūā Dēēve̍ nūūvīa̍a̍ o̍ po̍llo̍ ni̍ŋ Si̍fī. 

3Ma̍ kɔ̍ ki̍o̍lū dɔ̍ɔ̍ŋgɔ̍ɔ̍ o̍ Pēmbīī Ha̍chi̍lā ve̍ chōo̍ o̍ nɛ̄īyo̍ īkɛ̄i̍, kūmbū Chɛ̍su̍i̍mɔ̍tī 
wo̍ bā pāa̍le̍ŋ lē chāŋndo̍. Dēēve̍ nda̍ pūa̍a̍ ndūa̍a̍ ā wa̍ o̍ po̍llo̍ ni᷄ŋ Si̍fī. Mɛ̄ɛ̍ nda̍ 
dīmu̍l ndu̍ māā Sɔ̍ɔ̄ ku̍ɛ̄ ndu̍ nūūvīa̍a̍ lo̍ŋ, 

4mbo̍ māl su̍a̍ŋsu̍a̍ŋnda̍ le̍ mā kɔ̍ mɛ̍ɛ̍ndīa̍ŋ tē Sɔ̍ɔ̄ cho̍ lo̍ŋ le̍kɛ̍ndɛ̍ī. Ndu̍yɛ̍ mi̍ 
su̍a̍ŋsu̍a̍ŋnda̍ sāālu᷄ŋ māā ō chō lo̍ŋ. 

5O̍ ko̍ŋ kɔ̍ɔ̍lī, mi̍ Dēēve̍ pi̍la̍ ku̍ā mbo̍ kɔ̍ mɛ̍ɛ̍nda᷄ŋ nāa̍ Sɔ̍ɔ̄ nda̍ pūa̍a̍ ndūa̍a̍ ā wa̍ 
wa̍. Sɔ̍ɔ̄ nda̍ pūa̍a̍ ndūa̍a̍ ā wa̍ īhīni̍. Mi̍ Dēēve̍ sa̍a̍lu᷄ŋ nāa̍ Sɔ̍ɔ̄ nda̍ A̍bi̍nā po̍ wāna̍ 

wa̍ pūa̍a̍ chɔ̄ūwāā Sɔ̍ɔ̄ wa̍ bōlle̍ŋ ndo̍, ā wa̍ īhīni̍ wa̍. Sɔ̍ɔ̄ wa̍ īhīni̍ o̍ dɔ̍ɔ̍ŋgɔ̍ nda̍ 
kēlū wo̍ ni᷄ŋ, mi̍ pūa̍a̍ ndūa̍a̍ ā bālū ndu̍ kpɔ̍kɔ̍su̍. 

6O̍ ko̍ŋ kɔ̍ɔ̍lī, mi̍ Dēēve̍ ve̍e̍lū Āhīmɛ̍lɛ̍kī Hi̍ta̍i̍tīi̍nɔ̍ nda̍ Ābi̍sīāā, pɔ̄mbɔ̄ɔ̍ Cho̍wa̍bī. 
Ābi̍sīāā ko̍ŋ kāla̍ ndɔ̍ wa̍ Sɛ̄lu̍i̍yā ni̍. Mi̍ Dēēve̍ nyūnā nda̍ āā, “Nya̍ ŋi̍ɔ̍ɔ̍ŋ na̍a̍ nɛ̄ɛ̍nɛ̍ 
cho̍ yɛ̄ lākɔ̄ o̍ dɔ̍ɔ̍ŋgɔ̍ Sɔ̍ɔ̄ wo̍?” Mi̍ Ābi̍sīāā di̍mī āā, “ŋ̄ kɔ̍ nāā nūm.” 

7O̍ ko̍ŋ, ma̍ mālnu᷄ŋ ma̍ kūā īchɔ̄l kōŋ o̍ dɔ̍ɔ̍ŋgɔ̍ Sɔ̍ɔ̄ nda̍ pūa̍a̍ ndūa̍a̍ ā wa̍ wo̍. Sɔ̍ɔ̄ 
wa̍ īhīni̍ pūa̍a̍ chɔ̄ūwāā ndūa̍a̍ tɛ̄ɛ̄ŋ. Ba̍l ndɔ̄ɔ̍ wa̍ ō chūāŋāā ndu̍ o̍ bōlle̍ŋ chōo̍. 
A̍bi̍nā nda̍ pūa̍a̍ chɔ̄ūwa̍ ā pīli̍a̍a̍ ā wa̍ ndu̍ ā bālāā sɔ̍. 

8Mi̍ Ābi̍sīāā di̍mūl Dēēve̍ āā, “Mɛ̄lɛ̄ka̍ ke᷄ nu̍m mākīāā fo̍ndāa̍ chūɛ̄llɛ̄ŋ bɛ̍ɛ̍ŋ le̍ mā 
dīī ya̍a̍mɔ̍ɔ̍nɔ̍ nu̍mndo̍. I̍ chu̍kū wɔ̍ ndu̍ a̍ ba̍l ndɔ̍ ndu̍ pi̍la̍a̍ mī ba̍llo̍ kɔ̍ fu̍lā lēkɔ̍ɔ̍lī. 
Ho̍ō lē pīlɛ̍ kpe̍ ya̍ I̍ cho̍ ndu̍ chūkɔ̄ɔ̄ ni̍, mbō vī, dīi̍ŋ ndɔ̄ bɛ̍ɛ̍ I̍ pe̍ī le̍.” 

9Kɛ̍ mi̍ Dēēve̍ di̍mūl ndu̍ āā, “Yɔ᷅ŋ ndu̍ nyɛ̄ o̍ nyɛ̄ le̍, fo̍ndōle̍ wāna̍ Mɛ̄lɛ̄ka̍ Ya̍a̍wɛ̄ɛ̄ 
pi̍la̍ hɛ̍li̍ le̍ wāa̍ māsāa̍ wo̍ o̍ cho̍ ni̍. Wānā o̍ wānā yɔ᷅ŋ ndu̍ nyɛ̄ pɛ̍, Mɛ̄lɛ̄ka̍ tūsi̍ 
nu̍m nyɛ̄ pālāa̍ chōo̍. 

10I̍ si̍nā māā Mɛ̄lɛ̄ka̍ Ya̍a̍wɛ̄ɛ̄ pi̍la̍ cho̍ ndu̍ dīyɔ̄ɔ̍. Tē ko̍ŋ te̍ ndu̍ pi̍la̍ wu̍ o̍ bā ndɔ̄ɔ̍ 
chōo̍ tē te̍le̍ŋ ndɔ̍ɔ̍ fūūlu̍u̍ pɛ̍, ɔ̄ɔ̄ tē ō kūɛ̄ o̍ chɔ̄ūwo̍ pɛ̍ ō sɔ̄la̍ pi̍ɔ̍mndo̍ lo̍ŋ. 

11Mbɔ̄ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī bɛ̍ɛ̍ ndi̍ le̍ I̍ pi̍lā wa᷅na̍ ndu̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ hɛ̍li̍ 
le̍ wāa̍ māsāa̍ wo̍ bāa̍ le̍. Ba̍l ndɔ̍ cho̍ ō chūāŋāā ndu̍ o̍ bōlle̍ŋ ndo̍ ko̍ni̍ na̍a̍ ŋ̄ chūa̍ 
ni̍ a̍ nyɛ̄ ndɔ̍ o̍ du̍a̍ū mɛ᷅ŋnda̍ŋ ndo̍.” 

12O̍ ko̍ŋ, mi̍ Dēēve̍ chu̍ā ba̍l ndɔ̄ɔ̍ a̍ nyɛ̄ ndɔ̍ o̍ du̍a̍ū mɛ᷅ŋnda̍ŋ ni᷄ŋ ndo̍ Sɔ̍ɔ̄ o̍ bōlle̍ŋ 
chōo̍ ma̍ kūānu᷄ŋ a̍ la̍ŋ. Wānā o̍ wānā chi̍ nda̍ le̍, ndu̍yɛ̍ wānā si̍na̍ vɛ̍lɛ̄ a̍ ndi̍ o̍kɔ̄ɔ̄ 
le̍. Pūa̍a̍ Sɔ̍ɔ̄ wa̍ kpo̍u̍ mi̍ Mɛ̄lɛ̄ka̍ Ya̍a̍wɛ̄ɛ̄ hi̍vī nda̍ o̍ lūa̍ŋ yi᷅kpi̍, wānā pi᷅lɛ̍ bɛ̍ɛ̍ ti̍ndu̍ 
le̍. 

13O̍ ko̍ŋ kɔ̍ɔ̍lī, mi̍ Dēēve̍ ta̍ŋnu᷄ŋ o̍ kpo̍lo̍ŋndo̍ kūmbūe̍i̍ pīlɛ̍i̍ pɔ̍ɔ̍li̍. Mbo̍ kɔ̍ si᷅m 
pēmbēi̍ chōo̍ 

14mbo̍ vēēlū wāna̍ cho̍ pūa̍a̍ Sɔ̍ɔ̄ wa̍ bōlle̍ŋ ndo̍ chōo̍ cho̍o̍ āā, “A̍bi̍nā! A̍bi̍nā!, Ā 
chō ya̍ dīōmndo̍ tūēīyɔ̄ɔ̍?” Mi̍ A̍bi̍nā nyu̍nā āā, “Ō nɛ̄ɛ̍nɛ̍ cho̍ yɛ̄ dēŋī bɛ̄ndōo̍ ho̍ō 
mbo̍ wā māsāa̍ tīndīo̍o̍ o̍ lūa̍a̍ŋ?” 

15Mi̍ Dēēve̍ di̍mī āā, “A̍bi̍nā, ku̍u̍ba̍a̍ chɔ̄ūwa̍ I̍sɔ̄lūɛ̄ī ki̍nɛ̍i̍, nūm te̍ cho̍ nda̍ bōlle̍ŋ 
te̍? Ye̍ē nu̍a̍ā ŋ̄ chō māsānɔ̍ nyāa̍ ho̍ō māndāa̍ ni̍, o̍ cho̍ māsāa̍ le̍ I̍sɔ̄lūɛ̄ī kpo̍u̍ wo̍? 
Wāŋndo̍ lāŋga̍ ma̍lnu᷄ŋ mbo̍ kūā o̍ dɔ̍ɔ̍ŋgɔ̍ nyāa̍ lo̍ŋ le̍ ndu̍ dīyɔ̄ɔ̍, nūm o̍o̍ si̍na̍? 

16A̍bi̍nā wa̍li̍ ŋ̄ nɔ̄ le̍ tōsāa̍ wo̍ a̍ cho̍ ndu̍ tōsā le̍. Le̍ Mɛ̄lɛ̄ka̍ A̍bi̍nā, nūm nya̍ pūa̍a̍ 
nu̍mnda̍ ki̍nɛ̍i̍, nya̍ a̍a̍ nɔ̍ mī nya̍ a̍a̍ sɔ̍la̍ pīɔ̍mndo̍, fo̍ndōle̍ le̍ mɛ̄ɛ̍ nya̍ kɛ̄ɛ̍ le̍ 
māsānɔ̍ nyāa̍ ō Mɛ̄lɛ̄ka̍ Ya̍a̍wɛ̄ɛ̄ pi̍la̍ hɛ̍li̍ le̍ wāa̍ māsāa̍ wo̍ māndāa̍ yɛ̍. Lā tōfa̍ wɔ̍ 
na̍nu᷄ŋ. Ɔ̍ɔ̄ ba̍l māsāa̍ a̍ nyɛ̄ ndɔ̍ o̍ du̍a̍ū mɛ᷅ŋnda̍ŋ ni᷄ŋ ndo̍, la̍ wa̍ ndu̍ o̍ bōlle̍ŋ īkɛ̄i̍ 
yo̍?” 

17O̍ ko̍ŋ, mi̍ Sɔ̍ɔ̄ si̍nā māā Dēēve̍ cho̍ sūɛ̍i̍ ni̍. Mi̍ Sɔ̍ɔ̄ nyu̍nā āā, “Dēēve̍, lēkɛ̍ndɛ̍ī 
nu̍m cho̍ ho̍ō sūɛ̍i̍ ni̍, po̍ nūu̍?” Mi̍ Dēēve̍ di̍mī āā, “Ya̍ ni̍ Māsānɔ̄ɔ̍, 

18ya̍ bu̍ɛ̍ī nūmndo̍. Ɔ̍ɔ̄ le̍ sa̍bū ŋ̄ chō wɔ̄ ya̍ kīlta̍ŋ kɔ̄ɔ̄lī kɛ᷅ wo̍? O̍ yɛ̄ɛ̄ ya̍ I̍ yɔ̍ŋ yɛ̄ 
nu̍m kpe̍e̍kpe̍i̍ fāllo̍? Sūɛ̍i̍ wɔ̍ɔ̍ŋ yɛ̄ɛ̄ kpe̍e̍kpe̍i̍ ya̍ I̍ tɛ̍ɛ̍mbu̍u̍ yɛ̄? 

19Ya̍ŋ ndɔ̍ ni᷅la̍ŋ I̍ di̍mūl nu̍m īsɔ̄ɔ̍ Māsānɔ̄ɔ̍. Tē ō wa̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ pɛ̍ to̍sa̍ 
ni̍ ma̍ dūāūnu᷄ŋ tu̍mbo̍o̍ ho̍ō a̍ ya̍, mbɔ̄ māā Mɛ̄lɛ̄ka̍ ō bīīlu̍ sa̍lā ya̍ I̍ cho̍ sōlī nāa̍ 
ndu̍ chu̍a̍ wo̍ mbō māŋga̍la̍ kɔ̄l ndɔ̄ɔ̍ a̍ ya̍ fɔ̍. Kɛ̍ tē ō wa̍ ŋ̄wāŋnda̍ chīe̍e̍ pɛ̍ to̍sa̍ 
tōsāa̍ ho̍ō ni̍, ma̍ dūāūnu᷄ŋ tu̍mbe̍ a̍ ya̍, nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ ha̍ndū nda̍ sēndi̍o̍o̍ 
cho̍o̍, fo̍ndōle̍ nda̍ to̍sa̍ ni̍, mi̍ fu̍la̍ hāū o̍ lɛ̄ŋndē Mɛ̄lɛ̄ka̍ Ya̍a̍wɛ̄ɛ̄ o̍ ke̍ na̍a̍ le̍ŋ ni᷄ŋ. 
Ma̍ tōsā mi̍ hu᷅ŋ o̍ lɛ̄ŋndē īsūmīālte̍ŋ nde᷅ŋ ni᷄ŋ nāa̍ wāŋnda̍ sōōlūū nyɛ᷅m 
chēle̍ŋndo̍ŋ māā mɛ̄lɛ̄ka̍a̍ ndā wa̍. 

20Le̍la̍ŋ yāndi̍i̍ fāllo̍, to̍sā mī sɔ̍la̍ pīɔ̍mndo̍ o̍ lɛ̄ŋndē īsūmīālte̍ŋ ni᷄ŋ na̍nu᷄ŋ te̍. I̍ 
ye̍e̍ma̍ mī kɔ̍ wu᷅ Ma̍sānɔ̄ɔ̍ Mɛ̄lɛ̄ka̍ o̍ hɔ̄l. Ya̍ fo̍ndō fu̍u̍ wo̍ ho̍ō, nūm Māsā bɛ̍ndōo̍ 
le̍ I̍sɔ̄lūɛ̄ī kpo̍u̍, ŋ̄ tūāl ki᷅lta̍ŋ kɔ̄ɔ̄lī ni̍? Bā ya̍ I̍ hi̍a̍ū ko̍, ā kūā ya̍ mɛ̄ŋgɛ̄lāa̍ lo̍ŋ mɛ̄ɛ̍ 
dōōsūnɔ̍ɔ̍ ō wā nu̍a̍ā vīsīo̍o̍ mɛ̄ŋgɛ̄lāa̍ o̍ pēmbo᷄ŋ cho̍o̍ yɛ̍.” 

21O̍ ko̍ŋ kɔ̍ɔ̍lī, mi̍ Sɔ̍ɔ̄ di̍mī āā, “Dēēve̍, I̍ to̍sa̍ sūɛ̍i̍ wɔ̍ɔ̍ŋnde̍ a̍ nūm po̍ nūu̍? Le̍la̍ŋ 
mi̍i̍ŋgu̍ ya̍ o̍ bā, I̍ cho̍ lɛ̍ nu̍m nyɛ̄ yɔ̄ŋ te̍, fo̍ndōle̍, le̍ yōōmū ni̍ ŋ̄ chīīndi̍a̍a̍ pāa̍le̍ 
hāūle᷅ŋ ndo̍. Ya̍ pi̍la̍ I̍ che᷅ ni᷅ŋ māā dīɔ̄mīī bɛ̄ndūe̍i̍ pīla̍ ya̍ I̍ to̍sa̍ ni̍ po̍ nūu̍. Bīōndɔ᷄ŋ 
bɛ̍ndōo̍ pīla̍ ya̍ I̍ to̍sa̍ tōsāa̍ ho̍ō ni̍.” 

22Mi̍ Dēēve̍ lo᷅ o̍ ko̍ŋ, mbo̍ dīmūl ndu̍ āā, “Ā chē ba̍l nu̍mndo̍ Māsānɔ̄ɔ̍. Vi̍o̍m pu̍a̍a̍ 
nu̍mnda̍ ō pīlɛ̍ mbō hu᷄ŋ chu̍ā. 

23Tē ya̍ i̍i̍ ye̍e̍ma̍ le̍ nu̍m dīyɔ̄ɔ̄ pɛ̍, Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ la̍ŋga̍ ma᷅l nu̍m ya̍ o̍ bā 
yɛ̍, ya̍ i̍i̍ nɔ̍lā mī ya̍ i̍i̍ di̍ī nu̍m. Kɛ̍ I̍ di̍ī nu̍m te̍, fo̍ndōle̍ ndu̍ Mɛ̄lɛ̄ka̍ pīla̍ hɛ̍li̍ nu̍m 
le̍ wāa̍ māsāa̍ I̍sɔ̄lūɛ̄ī ni̍. Le̍ ke̍ŋ bɛ̍ɛ̍ su̍e̍e̍ nu̍a̍ā Mɛ̄lɛ̄ka̍ dūāū ya̍ sa̍lā. Kāni̍, Mɛ̄lɛ̄ka̍ 
Ya̍a̍wɛ̄ɛ̄ ndu̍ ndu̍, wānāa̍ cho̍ ndu̍ o̍ hɔ̄l sa̍kpō mā dīīkūŋ ndu̍ wa̍, sa̍lāa̍ o̍ du̍a̍ū nda̍ 
ni̍. 

24Ndu̍yɛ̍ ha̍a̍a̍ mi̍ chi̍i̍ndi̍a̍a̍ yōōmū nūmndo̍ pāa̍le̍ hāūle᷅ŋ, ya̍ bɛ̍ɛ̍ nu̍a̍ā Mɛ̄lɛ̄ka̍ 
Ya̍a̍wɛ̄ɛ̄ o̍ chi̍i̍ndīāā yo̍o̍mū nūu̍, mbō so̍li̍ ya̍ o̍ sɔ̍ɔ̍ŋ kpūndɔ̍ŋ ni᷄ŋ kpo̍u̍.” 

25Mi̍ Sɔ̍ɔ̄ di̍mūl ndu̍ āā, “Dēēve̍, Mɛ̄lɛ̄ka̍ dɔ̄u̍ nu̍m sa̍lā po̍ nūu̍. Ā tōsā ni̍ŋ sɔ̍ɔ̍ŋ 
bɛ̍ndūŋ tɔ̍ɔ̍ŋ che᷅le̍ŋ. Ndu̍yɛ̍ nyɛ̄ o̍ nyɛ̄ ŋ̄ tōsā ni̍ŋ, dɛ̍nɛ̍ kɛ̍ndɔ̄ɔ̍ wā ni̍ŋ le̍ nūm.” O̍ 
ko̍ŋ kɔ̍ɔ̍lī, mi̍ Dēēve̍ ku̍a̍ŋnu᷄ŋ, Sɔ̍ɔ̄ bɛ̍ɛ̍ mbo̍ mīīŋgu᷄ŋ o̍ ndu̍ lo̍. 

Sa̍a̍mi̍ɛ̍ɛ̄ Tāso̍o̍ 27 

Dēēve̍ ku̍ɛ ̄o̍ lɛŋ̄ndē Fīlii̍t̍īāŋnde̍ŋ niŋ᷄ 
1O̍ ko̍ŋ kɔ̍ɔ̍lī, mi̍ Dēēve̍ di̍mī āā, “Tē I̍ fe̍ŋa̍ŋ o̍ fo̍ndāa̍ ho̍ō le̍, pāa̍le̍ wa᷅ ni̍ŋ mī Sɔ̍ɔ̄ 
nɔ̍la̍ ya̍. Nyāānɔ᷄ŋndo̍ ya̍ I̍ cho̍ o̍ lɛ̄ŋndē Fīli̍i̍tīāŋnde̍ŋ ni᷄ŋ ni̍ mī kɔ̍ cha̍lnu᷄ŋ lo̍ŋ. Ko̍ŋ 
to̍sā ni̍ mi̍ hɛ̍lu᷄ŋ ndu̍. Kāni̍ tē I̍ ku̍ɛ̍ŋnu᷄ŋ ni᷅ŋ lo̍ŋ pɛ̍ mbō ve̍ lɛ̍ ya̍ tɔ̍ɔ̍ tu̍e̍i̍yɔ̄ɔ̄ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ na̍nu᷄ŋ te̍, ō cho̍ pɛ̄ŋgī a̍ ya̍ bālɔ̄ɔ̍ nūūvīa̍a̍.” 

2-3O̍ ko̍ŋ, mi̍ Dēēve̍ chu̍ā pūa̍a̍ ndūāā kɛ̍mɛ̄ le̍ ŋɔ̍mpu᷅m nda̍ (600) a̍ yu̍ŋgu̍la̍ ndāla̍ŋ 
lātūlu̍, ma̍ kūānu᷄ŋ Ka̍a̍tī chi̍e̍e̍. Ma̍ kɔ᷄ cha᷅l Māsāa̍ A̍ki̍sī, po̍ Ma̍wo̍kī wo̍ o̍ bɛ̄ŋgu̍ 
chōo̍, o̍ wa̍ māsāa̍ le̍ Ka̍a̍tī wo̍. Dēēve̍ bɛ̍ɛ̍ mbo̍ kūānu᷄ŋ a̍ lāāndāā ndūāā ŋi̍ɔ̍ɔ̍ŋnda̍, 
ndā yɔ̍nūŋ ni̍ māā Āhīno̍wām, chūā wāā Chɛ̍si̍lūɛ̄ɛ̄, a̍ Ābi̍kēē, la̍nɔ̍ Na̍bāl mɛ̍i̍yo̍, 
fūlāa̍ Ka̍mɛ̄l chi̍e̍e̍. 

4Mɛ̄ɛ̍ nda̍ dīmu̍l Sɔ̍ɔ̄ māā Dēēve̍ nya̍a̍nu̍ŋ Ka̍a̍tī chi̍e̍e̍, mbo̍ pɛ̄ŋgī ndu̍ bālɔ̄ɔ̍ 
nūūvīa̍a̍. 

5Pāa̍le̍ pi᷅lɛ̍ mi̍ Dēēve̍ di̍mūl māsā bɛ̍ndōo̍ A̍ki̍sī āā, “Fāllo̍, tē ō bɛ̄ndā pɛ̍ yāndi̍i̍ 
ma̍la̍ ya̍ mā ke̍ ya̍ chi̍e̍e̍ŋ nu̍m pɔ̄mbɔ᷄ŋ ō pīlɛ̍ mī ŋ̄ cha᷄l lo̍ŋ. Mi̍ ŋ̄ che᷅l bɛ̍ɛ̍ o̍ chi̍e̍e̍ 
bɛ̍ndōo̍ ni᷄ŋ na̍nu᷄ŋ nu̍m o̍ bɛ̄ŋgu̍ cho̍o̍ le̍ ō nāŋ.” 

6O̍ ko̍ŋ mi̍ Māsāa̍ A̍ki̍sī o̍ ke᷅ Dēēve̍ Si̍ki̍lāā chi̍e̍e̍ le̍ mbō cha᷄l lo̍ŋ. Le̍la̍ŋ, a̍ te̍le̍ŋ 
yāu̍wo̍ ho̍ō ō wā pōōnyīa̍ŋndo̍ wo̍ bɛ̍ɛ̍ Lɛ̄ŋndē Chu̍dāle̍ŋ o̍ bā bɛ̄ŋgu̍ chi̍e̍e̍ ko̍ŋ ō 
chō ni̍. 

7Le̍ wɔ̄sīo̍o̍ pīlɛ̍ a̍ pāŋgo̍ŋ ŋ̄ hīɔ̍ɔ̍lu̍ Dēēve̍ nda̍ pūa̍a̍ ndūa̍a̍ ā chō o̍ lɛ̄ŋndē 
Fīli̍i̍tīāŋnde̍ŋ ni᷄ŋ. 

8-9A̍ te̍le̍ŋ Dēēve̍ nda̍ pūāā ndūa̍a̍ ā wa̍ o̍ lɛ̄ŋnde̍ŋ nde᷅ŋ ni᷄ŋ ndo̍, ma̍ sa̍āŋ kɔ᷅la̍ŋ 
lɛ̄ŋndē Kɛ̄sīɔ̄lu̍a̍i̍tīi̍ya̍ a̍ Ka̍a̍sa̍i̍tīi̍ya̍, a̍ Āma̍la̍kāi̍tīi̍ya̍, dēlɔ̄ɔ̍ chōo̍ a̍ sɔ̍ŋgɔ̄ɔ̍. Tē 
Dēēve̍ nda̍ pūa̍a̍ ndūa̍a̍ ā mālnu̍ŋ pɛ̍ ā kɔ̍ de᷅l chi̍o̍o̍ pīlɛ̍ chōo̍ ā dīu̍ wānā o̍ wāna̍ 
wa᷅ lo̍ŋ, wānā pɔ̍nɔ̍ ni̍, wānā la̍nɔ̍ ni̍ ō pīlɛ̍ bɛ̍ɛ̍ ā mɛ̍ī le̍. Kɛ̍ chɔ̄lūa̍a̍ ki̍nɛ̍i̍, sāā ni̍, 
nāū ni̍, sōfɛ̍lɛ̍ ni̍, a̍ nyɔ̍mi̍a̍a̍ o̍ ko̍ŋ kɔ̍ɔ̍lī a̍ nyɛ̄ chūɛ̄ɛ̄na᷄ŋndo̍ mu̍ŋ mu̍ŋ ki̍nɛ̍i̍ chūa̍a̍ 
mā kūɛ̄nu᷄ŋ a̍ mu̍ŋ mā yōo̍ māsāa̍ A̍ki̍sī. Ndu̍yɛ̍, wāŋnda̍ ha̍ā, lɛ̄ŋndē ndāle̍ŋ le̍ wa̍ 
le̍ŋ kāni̍ ma̍sīndɛ̄ ni̍. Lɛ̄ŋndē ndāle̍ le̍ŋ mi̍ lē sālū pɛ̄ŋgu̍la̍ŋ a̍ Si̍ɔ̍ɔ̄, o̍ ko̍ŋ kɔ̍ɔ̍lī a̍ 
lɛ̄ŋndē I̍chi̍pīle̍ŋ. 

10Tē Māsāa̍ A̍ki̍sī kɔ̍ nyu̍nā nda̍ pɛ̄ āā, “Chi̍e̍e̍ kūɛ̄ɛ̄ nya̍ wa̍ yɛ̄ hāū sɔ̍ŋgɔ̄ɔ̍ ho̍ō?” 
Dēēve̍ di̍mu̍l ndu̍ āā, “O̍ lɛ̄ŋndē chu̍dāle̍ŋ bā tōūwo̍ na̍a̍ ŋ̄ wa̍ sɔ̍ŋgɔ̄ɔ̍ ni̍.” Tē ko̍ŋ 
te̍ ō dīmu̍l ndu̍ āā, “A̍ wāŋnda̍ Chɛ̍lu̍a̍mɛ̄ɛ̄l na̍a̍ ŋ̄ wa̍ sɔ̍ŋgɔ̄ɔ̍ ni̍.” Tē ko̍ŋ te̍ ō dīmu̍l 
ndu̍ āā, “A̍ Ke̍na̍na̍i̍tīi̍ya̍.” 

11Nu̍a̍ā Dēēve̍ ndu̍ o̍o̍ to̍sā te̍le̍ŋ o̍ te̍le̍ŋ ni̍ bōōndi̍i̍ o̍ wa̍ o̍ lɛ̄ŋndē Fīli̍i̍tīāŋnde̍ŋ 
ni᷄ŋ nde̍. Tē ō mālnu̍ŋ pɛ̍, ō kɔ̍ de᷅l wāŋnda̍ ha̍ā chōo̍ ō dīu̍ nda̍ kpo̍u̍. Wānā pɔ̍nɔ̍ 
ni̍, wānā la̍nɔ̍ ni̍, ō pīlɛ̍ bɛ̍ɛ̍ ā mɛ̍ī le̍, yɔ̄ŋi̍ wānā pi᷅lɛ̍ mālnu̍ŋ mbō kūɛ̄ Ka̍a̍tī chi̍e̍e̍ 
mbō kɔ̍ chɔ̍ɔ̍mūū nda̍. 

12Ndu̍yɛ̍ mi̍ Māsāa̍ A̍ki̍sī du̍a̍ū ni̍ko̍ la̍a̍la᷄ŋ ndɔ̄ɔ̍ o̍ Dēēve̍ ni̍ŋ, fo̍ndōle̍, mbo̍ yīya᷄ŋ 
māā ha̍a̍a̍ mi̍ wāŋnda̍ I̍sɔ̄lūɛ̄ī a̍ tu᷅l Dēēve̍ yɛ̄le̍ŋ tūl bɛ̄ndōo̍ māā Dēēve̍ mi̍i̍ŋgū lɛ̍ 
o̍ ndu̍ lo̍ le̍, ō chō wā ni᷅ŋ bu̍ɛ̍ī ndɔ̄ le̍ fɛ̍ɛ̍ŋ a̍ fɛ̍ɛ̍ŋ. 

1Mi̍ ī yɔ̄nu᷄ŋ mi̍ Fīli̍i̍tīāŋnda̍ chūūŋgīāā pūa̍a̍ chɔ̄ūwāā ndāa̍ kpo̍u̍ nāa̍ pi᷅lɛ̍ le̍ 
sɔ̍ŋgɔ̍ɔ̍ a̍ I̍sɔ̄lūɛ̍i̍ya̍. O̍ ko̍ŋ, mi̍ Māsāa̍ A̍ki̍sī di̍mūl Dēēve̍ āā, “I̍ ye̍e̍ma̍ nūm nya̍ pūa̍a̍ 
nu̍mnda̍ mī lā līīla̍ na̍a̍ o̍ chɔ̄ūwo̍.” 

2Mi̍ Dēēve̍ di̍mūl ndu̍ āā, “Bālā tīɔ̍ɔ̍ŋ, I̍ chɛ᷅l. Ā chā ni̍ŋ mɛ̄ɛ̍ ya̍ I̍ sɔ̍ŋgā yɛ̍.” Mi̍ A̍ki̍sī 
di̍mī āā, “Ɛ̄ɛ̄ hɛ̍ɛ̄, tē ō wa̍ le̍nde̍ pɛ̍, I̍ wu᷅ ni᷅ŋ le̍nde̍ nu̍m cho̍ ya̍ wā māndāa̍ ni̍.” 

Sɔɔ̍ ̄ku̍ɛ ̄nāa̍ wāna̍ ŋ̄wāŋ vīlɛi̍y̍o̍ chūā 
3A̍ bōōndi̍i̍ ke̍ŋ, Sa̍a̍mi̍ɛ̍ɛ̄ ndu̍ o̍o̍ vi᷅ ni᷅ŋ. Mɛ̄ɛ̍ o̍ vi᷅ ma̍ kɔ̍ chɔ᷅ ndu̍ o̍ ndu̍ lo̍ chi̍e̍e̍ 
Lu̍a̍mā. Mi̍ I̍sɔ̄lūɛ̍i̍ya̍ chīī dɛ̍nɛ̍la̍ ndɔ̄la̍ bīīsi̍la̍ŋ kpo̍u̍. Ndu̍yɛ̍ wānā o̍ wānā vi̍a̍māā 
lāyāwa̍ wa̍ o̍ lɛ̄ŋndē I̍sɔ̄lūɛ̍i̍le̍ŋ ni̍ŋ, lātūlu̍ a̍ wānāā ŋ̄wāŋ vīlɛ̍i̍ya̍, mi̍ Sɔ̍ɔ̄ so̍lī nda̍ o̍ 
lɛ̄ŋnde̍ŋ ni᷄ŋ mbo̍ tūāū nda̍ kpo̍u̍. 

4O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwa̍ Fīli̍i̍tīāŋ, a̍ chūūŋgi̍āŋ na̍a̍ pi᷅lɛ̍ ma̍ kɔ̍ ki̍o̍lū dɔ̍ɔ̍ŋgɔ̍ɔ̍ 
Si̍ɔ̍nēm i̍kɛ̍i̍. Sɔ̍ɔ̄ bɛ̍ɛ̍ mbo̍ chūūŋgīāā pūa̍a̍ chɔ̄ūwa̍ I̍sɔ̄lūɛ̄ī kpo̍u̍ na̍a̍ pi᷅lɛ̍ mi̍ nda̍ 
kɔ̍ ki̍o̍lū dɔ̍ɔ̍ŋgɔ̍ɔ̍ o̍ Pēmbīī Ki̍būāāve̍ chōo̍. 

5Kɛ̍ mɛ̄ɛ̍ Sɔ̍ɔ̄ che᷅ mɛ̄ɛ̍ pūa̍a̍ chɔ̄ūwāā māFīli̍i̍tīāŋnda̍ ā wa̍ fāŋgā yɛ̍, mi̍ sīōōŋīī 
bɛ̄ndūe̍i̍ bīī ndu̍ mbo̍ nyīīyā. 

6O̍ ko̍ŋ, mbo̍ nyūna̍ Mɛ̄lɛ̄ka̍ Ya̍a̍wɛ̄ɛ̍ dīōm le̍ mbō chɔ᷄m ndu̍ nyɛ̄ o̍ to̍sā wo̍, kɛ̍ 
Mɛ̄lɛ̄ka̍ mūli̍ ndu̍ dīōm te̍. Mbo̍ lɔ̄mā sɔ̄lāā ni᷄ŋ bɛ̍ɛ̍ Mɛ̄lɛ̄ka̍ mu̍lī ndu̍ dīōm te̍. Mbo̍ 
wūu̍ nyɔ̍ɔ̍ mɛ̄ɛ̍ nda̍ wūū nu̍a̍ā kōo̍ŋ le̍ sūɛ̍i̍ sīnāa̍ yɛ̍, o̍ ko̍ŋ kɔ̍ɔ̍lī, mbo̍ nyūna̍ vɛ̍lɛ̄ 
wa̍nāa̍ su̍a̍ā le̍ Mɛ̄lɛ̄ka̍ wa̍, kɛ̍ Mɛ̄lɛ̄ka̍ mūli̍ ndu̍ dīōm te̍. 

7O̍ ko̍ŋ, mbo̍ dīmūl bu̍ɛ̍i̍yāā ndūa̍a̍ āā, “Lā nu̍u̍vi̍a̍l la̍ wānā la̍nɔ̍ ŋ̄wāŋ vīlɛ̍i̍yo̍. I̍ 
ye̍e̍ma̍ mī ku̍ɛ̄ nāa̍ ndu̍ chu̍a̍ mbō kɔ̍ nyu̍nāl la̍ wāŋ vīlɛ̍i̍ya̍ mā chɔ᷄m ya̍ nyɛ̍ nɔ̍ le̍ 
yɔ̄nɔ᷄ŋndo̍ wo̍.” Mi̍ bu̍ɛ̍i̍yāā ndūa̍a̍ dīmūl ndu̍ āā, “Chūā pūm chō Ɛ̍ni̍dɔ̄ɔ̄ chi̍e̍e̍ 
wāna̍ ŋ̄wāŋ vīlɛ̍i̍yo̍ o̍ cho̍ ni̍.” 

8O̍ ko̍ŋ, mi̍ Sɔ̍ɔ̄ so̍lī nyɛ̄lā ndɔ̄la̍ lēmāsāla̍ŋ mbo̍ wōo̍ŋ nyɛ᷅lā yɔ̄ŋāāla̍ŋ. O̍ ko̍ŋ kɔ̍ɔ̍lī, 
mbo̍ chūā bu̍ɛ̍i̍yāā ndūa̍a̍ ā ŋīɔ̍ɔ̍ŋ ma̍ kūā nāa̍ chūa̍a̍ ho̍ō chu̍a̍ a̍ nyūmnda̍ŋ. Mbo̍ 
kɔ̍ di̍mūl chūa̍a̍ āā, “I̍ ye̍e̍ma̍ mā nyu̍na̍l la̍ wāŋ vīlɛ̍i̍ya̍ mā chɔ̍m ya̍ nyɛ᷄ nɔ̍ le̍ 
yɔ̄nɔ᷄ŋndo̍ wo̍. Wāna̍ ya̍ I̍ cho̍ nu̍m dīōla̍ŋ chɔ̄m ndo̍ a̍ ve̍e̍lu̍l la̍ ndu̍.” 

9Mi̍ chūa̍a̍ dīmūl ndu̍ āā, “A̍ ye̍e̍ma̍ mā dīī ya̍? Le̍ mɛ̄ɛ̍ ŋ̄ tūēī māā wānā o̍ wāna̍ wa̍ 
wānā vi̍a̍māā lāyāwā o̍ lɛ̄ŋnde̍ŋ nde᷅ŋ ni᷄ŋ o̍ ko̍ŋ kɔ̍ɔ̍lī, a̍ wānāā ŋ̄wāŋ vīlɛ̍i̍ya̍ māā 
Sɔ̍ɔ̄ to̍ū nda̍ mbō sōlī nda̍ o̍ lɛ̄ŋnde̍ŋ ni᷄ŋ yɛ̍ nyɛ̄ kōŋ ŋ̄ hīŋ ya̍ kēī kɔ̄ɔ̄līo̍o̍ ni̍, le̍ mā 
to̍sa̍ mā dīī ya̍?” 

10Kɛ̍, mi̍ Sɔ̍ɔ̄ chu̍ēl ndu̍ būŋgɛ̄i̍ ī kālā ka̍lā, mbo̍ dīmī āā, “Le̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ cho̍ yōōmū wo̍, a̍ sɔ̍lā dɛ̍nɛ̍ pa̍lāā o̍ dɛ̍nɛ̍ pa̍lāā o̍ he̍ī ni᷄ŋ te̍.” 

11O̍ ko̍ŋ, mi̍ chūa̍a̍ nyūnā ndu̍ āā, “Ō nɛ̄ɛ̄ ya̍ I̍ ve̍e̍lu̍l lɛ̍ nu̍m?” Mi̍ Sɔ̍ɔ̄ di̍mūl ndu̍ āā, 
“Ve̍e̍lu̍l la̍ Sa̍a̍mi̍ɛ̍ɛ̄.” 

12Mi̍ chūa̍a̍ vēēlūl ndu̍ Sa̍a̍mi̍ɛ̍ɛ̄. Mɛ̄ɛ̍ chūa̍a̍ chē Sa̍a̍mi̍ɛ̍ɛ̄, mbo̍ māl yi̍o̍o̍ chōo̍ cho̍o̍ 
kpe̍le̍ŋ. Mi̍ chūa̍a̍ dīmūl Sɔ̍ɔ̄ āā, “Vɛ̄ ma̍ tōsāl la̍ kāŋgālāa̍ ho̍ō? I̍ si̍nā māā nu̍m cho̍ 
Māsāa̍ Sɔ̍ɔ̄ ni̍.” 

13Mi̍ Sɔ̍ɔ̄ lo᷅ o̍ ko̍ŋ mbo̍ dīmūl ndu̍ āā, “Yɔ᷅ŋ īsīōōŋ te̍. Chɔ̍m ya̍ nyɛ̄ ŋ̄ chē wo̍.” Mi̍ 
chūa̍a̍ dīmī āā, “I̍ che᷅ wānā vīlɛ̍i̍yo̍ fūlāa̍ lɛ̄ŋ mbo̍ wā hūnɔ̄ɔ̍.” 

14Mi̍ Sɔ̍ɔ̄ nyu̍nā ndu̍ āā, “Vɛ̄ɛ̄ wa̍nā ka̍lāa̍ ō chō yɛ̄?” Mi̍ chūa̍a̍ dīmī āā, “Fāllo̍ ya̍ I̍ 
cho̍ chɔ̄ɔ̍ hūnɔ̄ɔ̍ ni̍ a̍ dōmā vi̍lɛ̄īyo̍ lēkɔ̄ɔ̍.” O̍ ko̍ŋ, mi̍ Sɔ̍ɔ̄ si̍nā māā Sa̍a̍mi̍ɛ̍ɛ̄ cho̍ 
hūnɔ̄ɔ̍ ni̍. Mbo̍ bāŋ wūla̍ŋ mbo̍ fūūlūū hɔ̄lla̍ lɛ̄ŋ di̍ le̍ Sa̍a̍mi̍ɛ̍ɛ̄ bɛ̄ɛ̄le̍ŋ kīo̍o̍. 

15Mi̍ Sa̍a̍mi̍ɛ̍ɛ̄ lo᷅ o̍ ko̍ŋ mbo̍ nyūnā Sɔ̍ɔ̄ āā, “Vɛ᷅ ya̍ pālāa̍ ma̍ chūū ya̍ chi̍e̍ēŋ na̍nu᷄ŋ 
pɔ̍.” Mi̍ Sɔ̍ɔ̄ di̍mūl ndu̍ āā, “Nyɛ̄ pālāa̍ ko̍ma̍l la̍ wo̍ ō chō bɔ̄ɔ̍ fāllo̍. Fīli̍i̍tīāŋnda̍ 
kōōndi̍āŋ kpo̍u̍ ma̍ hūŋ le̍ sɔ̍ŋgɔ̄ɔ̍ a̍ ya̍. Ndu̍yɛ̍ Mɛ̄lɛ̄ka̍ bīī mbo̍ mūlu̍l la̍ kɔ̄ɔ̍. I̍ 
nyu̍na̍ bɛ̍ɛ̍ ndu̍ dīōm ō mu̍lī lɛ̍ ya̍ dīōm te̍. O̍ lɔ̄mā sɔ̄lāā ni᷄ŋ ni̍, wānāa̍ su̍a̍ā le̍ 
Mɛ̄lɛ̄ka̍ wa̍ o̍ lāsōndō ni̍, I̍ sɔ̍lā mu̍lī o̍ mūlī ndu̍ o̍ bā le̍. Lēla̍ŋ ya̍ I̍ ve̍e̍lu̍ nu̍m ni̍ mā 
chɔ̍m ya̍ nyɛ̄ ya̍ I̍ to̍sa̍ wo̍.” 

16Mi̍ Sa̍a̍mi̍ɛ̍ɛ̄ di̍mūl ndu̍ āā, “Sɔ̍ɔ̄, si̍na̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ o̍ fa̍ŋa̍ŋ nu̍m 
kɔ̄ɔ̄lī, mbo̍ chūā nu̍m ni᷅ŋ māā ya̍a̍mɔ̍ɔ̍nɔ̍ ndɔ̄. Le̍ yɛ̄ɛ̍nɛ̍ vɛ̍lɛ̄ ŋ̄ hīŋ yɛ̄ ya̍ nyūnā le̍ 
mī chɔ̍m nu̍m nyɛ̄ ŋ̄ tōsā wo̍? 

17Si̍na̍ pɛ̍ŋgu̍ māā nyɛ̄ Mɛ̄lɛ̄ka̍ ya̍a̍wɛ̄ɛ̄ o̍ dɔ̍ū ya̍ sīndɛ̄ o̍ sōndō mi̍ di̍mu̍l nu̍m ndo̍, 
māā ndu̍ o̍ chi̍i̍ ho̍ō tōsā ni̍. Mɛ̄lɛ̄ka̍ Ya̍a̍wɛ̄ɛ̄ o̍ pu̍u̍ nu̍m māsāle̍ŋ I̍sɔ̄lūɛ̄ī o̍ bā, mbo̍ 
kē Dēēve̍, 

18fo̍ndōle̍, le̍ mɛ̄ɛ̍ ŋ̄ sōli̍ ndu̍ dīōm ma̍ kɛ̄ɛ̄ nyɛ̄ o̍ di̍mu̍l nūmndo̍ tōsāa̍ yɛ̍. Mɛ̄lɛ̄ka̍ 
bīī mbo̍ dūāūnu᷄ŋ tu̍mbe̍ a̍ Āma̍la̍kāi̍tīi̍ya̍ mbo̍ dīmūl nu̍m māā nūm kɔ̍ mā kɔ̍ di̍ū 
nda̍ kpo̍u̍, ndu̍yɛ̍ o̍ ko̍ŋ kɔ̍ɔ̍lī, mā tɛ̍ɛ̍mbu̍u̍ nyɛ̄ o̍ nyɛ̄ nda̍ nɔ̄. Ma̍ lō o̍ ko̍ŋ ma̍ sōlī 
ndu̍ dīōm, a̍ to̍sa̍ mɛ̄ɛ̍ o̍ di̍mu̍l nu̍m yɛ̍ le̍. Le̍ sa̍bōo̍ ho̍ō Mɛ̄lɛ̄ka̍ tōsāl nu̍m hāū he̍ī 
ni̍. 

19Nūm ni̍, a̍ I̍sɔ̄lūɛ̍i̍ya̍a̍ tu̍a̍a̍ kpo̍u̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ mālɔ̄ɔ̄ Fīli̍i̍tīāŋnda̍ o̍ 
bā. Pāa̍le̍ sīɔ̄dīi̍le̍ŋ, nūm ni̍ pūa̍a̍ nu̍m ā yāa̍wa̍ ni̍ lā chō wā a̍ ya̍ la̍tu̍lu̍ chi̍e̍e̍ pīɔ̍m. 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ pāa̍le̍ sīɔ̄dīi̍le̍ŋ pūa̍a̍ I̍sɔ̄lūɛ̍i̍ya̍ mālɔ̄ɔ̄ Fīli̍i̍tīāŋnda̍ o̍ bā mī 
Fīli̍i̍tīāŋnda̍ yēm nda̍.” 

20Mɛ̄ɛ̍ Sɔ̍ɔ̄ tu̍e̍ī nyɛ̄ Sa̍a̍mi̍ɛ̍ɛ̄ di̍mu̍l ndu̍ wo̍, mi̍ sīōōŋīī bɛ̄ndūe̍i̍ bīī ndu̍, mbo̍ dēl 
lɛ̄ŋ o̍ lē pīlɛ̍ ni᷄ŋ kpe̍ mbo̍ hīnī lɛ̄ŋ sa̍kpō. Ndu̍yɛ̍ pāa̍le̍ le̍ŋ kpɛ᷅ŋ Sɔ̍ɔ̄ ndu̍ o̍o̍ di̍ wɔ̍ 
nyɛ᷅ dīāā o̍ nyɛ̄ dīāā le̍. Le̍la̍ŋ, yīa̍a̍ŋ mā wa̍ ndu̍ ni᷅ŋ nɛ̄īyo̍ ta̍u̍ ta̍u̍ ndu̍ o̍o̍ nɔ̍ lɛ̍ 
māyōōmū o̍ māyōōmū le̍. 

21O̍ ko̍ŋ kɔ̍ɔ̍lī, mi̍ chūa̍a̍ kūā mbo̍ kɔ̍ mɛ̍ɛ̍nda᷄ŋ ndu̍, mbo̍ sāālu̍ŋ māā sīōōŋnde̍ 
kpo̍so̍ŋ bi̍ī ndu̍ ni̍ mbo̍ dēl dēlɔ̄ɔ̄ kōŋ. O̍ ko̍ŋ, mi̍ chūa̍a̍ dīmūl ndu̍ āā, “Bu̍ɛ̍ī nūm 
la̍a̍ndōo̍ ya̍ I̍ cho̍ ni̍, fāllo̍. Ā hīŋ ma̍ hu᷄ŋ so̍ō nāa̍ ya̍ chu̍a̍ mi̍ ya᷅ŋ nu̍m nīla̍ŋ, ndu̍yɛ̍ 
mi̍ to̍sā nyɛ̄ ŋ̄ dīmu̍l la̍ wo̍. Ya̍ i̍i̍ pi̍si̍ māpīsīāā yōōmū nūu̍ chi̍ le̍ nūm. 

22Le̍la̍ŋ nūm bɛ̍ɛ̍ yāndi̍i̍ ya̍ŋ ya̍ nīla̍ŋ mā tūēī nyɛ̄ ya̍ I̍ cho̍ nu̍m dīmūllo̍. I̍ to̍sa̍l lɔ̍ 
nu̍m nyɛ̄ dīāā pɔ̄mbɔ̄ mā dē le̍ mā sɔ̍la̍ yōōmūa̍ŋ le̍ mīīŋgōo̍.” 

23Kɛ̍ mi̍ Sɔ̍ɔ̄ kɛ̍ɛ̄ mbo̍ dīmī āā, “I̍ cho̍ nyɛ᷅ o̍ nyɛ̄ dīāā dīo̍ le̍.” Kɛ̍ mi̍ bu̍ɛ̍i̍yāā Sɔ̍ɔ̄ wa̍ 
ā mālā chūa̍a̍ Sɔ̍ɔ̄ nyɔ̄ɔ̄lū. O̍ ko̍ŋ, mbo̍ chɛ̄l nda̍ dīōm. Mi̍ Sɔ̍ɔ̄ cha̍ŋ i̍hi̍ni̍ lɛ᷅ŋ, mbo̍ 
chāl o̍ kpēlē. 

24Ndu̍yɛ̍ chūa̍a̍ ho̍ō ndu̍ o̍o̍ nɔ̍ nāū chēlu̍lɛ̍i̍ bɛ̍ndōo̍ o̍ bā. Mi̍ chūa̍a̍ ho̍ō dīī nāū kōŋ 
chɔ̍ chɔ̍, mbo̍ bɛ̄ɛ̄ndīāā ndu̍. O̍ ko̍ŋ kɔ̍ɔ̍lī, mbo̍ chūā kōlo̍ nda̍ tōōsīāā bēe̍dīi̍yo̍ wo̍ 
mbo̍ līndā, mbo̍ tōōsīāā bēe̍dīi̍ nda̍ do̍ū yi̍i̍sīi̍ le̍ni̍ŋ te̍ wo̍. 

25O̍ ko̍ŋ kɔ̍ɔ̍lī, mbo̍ chūā nyɛ̄ dīāā kōŋ mbo̍ kɔ̍ kɛ̍sī Sɔ̍ɔ̄ o̍ lābɛ̄ŋgu̍ ni̍ŋ nda̍ pūa̍a̍ 
ndūa̍a̍ o̍ ku̍ɛ̄ kɔ̄ɔ̄lī wa̍ ma̍ dīā. Mɛ̄ɛ̍ nda̍ chīi̍ dīo̍ kpo̍u̍ ma̍ cha᷄ŋ ma̍ mīīŋgū īchɔ̄l 
kōŋ. 

Sa̍a̍mi̍ɛ̍ɛ̄ Tāso̍o̍ 29 

Fīlii̍t̍īāŋnda̍ kɛɛ̄ ̍Dēēve̍ o̍ sɔŋ̍gɔɔ̄ ̍
1Mi̍ Fīli̍i̍tīāŋnda̍ chūūŋgīāā pūa̍a̍ ndāa̍ chɔ̄ūwa̍ kpo̍u̍ A̍fɛ̍kī chi̍e̍e̍. I̍sɔ̄lūɛ̍i̍ya̍ nda̍ wa̍ 
o̍ dɔ̍ɔ̍ŋgɔ̍ nda̍ kēlū o̍ pēē pɔ̍mbɔ̄ pīlɛ̍ īkɛ̄i̍ o̍ kpōlōŋ kpo̍lo̍ŋndo̍ Chɛ̍si̍lūɛ̄ɛ̄ wo̍. 

2O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ bɛ̄ɛ̄ndīa̍ŋ le̍ kɔ̄la̍ŋ I̍sɔ̄lūɛ̍i̍ya̍ chīŋa̍la᷅ŋndo̍ ma̍ wā kɔ̄la̍ŋ 
a̍ ku̍ndāla̍ŋ. Māsāa̍ ndāā ŋu̍ɛ̍ɛ̍nu̍a̍a̍ ā wa̍ kɔ̄la̍ŋ a̍ pūa̍a̍ ndāa̍ chɔ̄ūwa̍ o̍ kɛ̄mɛ̄la̍ŋ ni᷄ŋ 
a̍ o̍ wāa̍la̍ŋ ni᷄ŋ. Dēēve̍ nda̍ pūa̍a̍ ndūa̍a̍ ā wa̍ Māsāa̍ A̍ki̍sī kɔ̄ɔ̄lī, nda̍ mɛ̍ɛ̍lu̍ kɔ̄ɔ̄lī 
kpɔ̍ŋ ni̍. 

3Mɛ̄ɛ̍ wānāa̍ wa̍ pūa̍a̍ chɔ̄ūwa̍ Fīli̍i̍tīa̍ŋ bōlle̍ŋ nda̍ ā chē Dēēve̍ nda̍ pūa̍a̍ ndūa̍a̍, 
ma̍ nyūnā Māsāa̍ A̍ki̍sī āā, “Yɛ̄ɛ̍nɛ̍ Hi̍būlūi̍ya̍ ha̍ā ā hīŋ yɛ̄ tōsā na̍nu᷄ŋ?” Mi̍ Māsāa̍ 
A̍ki̍sī di̍mūl nda̍ āā, “Dēēve̍ cho̍ ho̍ō ni̍, Māsāa̍ Sɔ̍ɔ̄ o̍ cho̍ I̍sɔ̄lūɛ̄ī wo̍ wānāā ndūa̍a̍ 
wa̍lla̍ ō pīlɛ̍. Kɛ̍ mbo̍ nyāānu᷄ŋ ma̍sānɔ̄ ndɔ̄ɔ̍ mbo̍ hūŋ ya̍ o̍ bɛ̄ŋgu̍ cho̍o̍. Pūa̍a̍ 
ndūa̍a̍ o̍ hi᷅ŋ yɛ̄ kɔ̄ɔ̄lī wa̍ a̍ cho̍ ha̍ā ni̍. Ā chō ni᷅ŋ ya̍ o̍ bɛ̄ŋgu̍ chōo̍ le̍ te̍le̍ŋ vi̍lɛ̄ī. 
Ndu̍yɛ̍, kāni̍ nda̍ hīŋ ya̍ o̍ bɛ̄ŋgu̍ cho̍o̍ pāa̍le̍ cho̍ lē pīlɛ̍, I̍ se̍e̍lu̍ŋ ndɔ̍ kɛ̍ŋɛ̍ o̍ kɛ̍ŋɛ̍ 
o̍ nda̍ ni᷄ŋ te̍.” 

4Kɛ̍ mi̍ wānāa̍ wa̍ pūa̍a̍ chɔ̄ūwa̍ Fīli̍i̍tīa̍ŋ bōlle̍ŋ nda̍ ā dūāūnu᷄ŋ tu̍mbe̍ a̍ Māsāa̍ 
A̍ki̍sī. Ma̍ dīmūl ndu̍ āā, “Ō bɛ̍ndā mī lāŋu̍nɔ̄ kōŋ ō kūɛ̄ na̍a̍ kɔ̄ɔ̄lī o̍ chɔ̄ūwo̍ le̍. Yɔ̄ŋi̍ 
o̍ kɔ̍ fa̍a̍ŋ na̍a̍ kɔ̄ɔ̄lī, mbō kɔ̍ hi̍o̍u̍nu᷄ŋ ku̍mbū Māsānɔ̍ ndɔ̄ɔ̍ mī ndu̍ bɛ̍ɛ̍ mi̍ŋgu̍la᷅ŋ 
na̍a̍, la᷅ŋ o̍ to̍sā mī māsānɔ̍ ndɔ̄ɔ̍ pūɛ̍ɛ̍ŋ a̍ nyɛ̍ yɔ̍nu̍ŋ nda̍ tɛ̄ɛ̄ŋ ndo̍. Le̍la̍ŋ di̍mu̍l ndu̍ 
ō mīīŋgū o̍ chi̍e̍e̍ ŋ̄ ke̍ ndu̍ wo̍. 

5Dēēvi̍o̍o̍ ho̍ō ŋ̄ tūēī ndu̍ tɔ̍ɔ̍, ndu̍ wāŋ lāāndūa̍a̍ ā wa̍ lɔ̍ɔ̍ ko̍ŋ kɔ̄la̍ŋ a̍ chōndo̍ŋ 
kɔ̄ɔ̄lī ni̍, mā yā, mā kūā a̍ dīmīo̍o̍ āā, ‘Sɔ̍ɔ̄ di̍ī ya̍a̍mɔ̍ɔ̍wa̍a̍ ndūa̍a̍ o̍ wāa̍la̍ŋ ni᷄ŋ, kɛ̍ 
Dēēve̍ ndu̍ di̍ī nda̍ wāa̍la̍ŋ o̍ tɔ̍ tɔ̍la̍ŋ ni᷄ŋ.’ ” 

6O̍ ko̍ŋ, mi̍ Māsāa̍ A̍ki̍sī ve̍e̍lū Dēēve̍ mbo̍ dīmūl ndu̍ āā, “Dēēve̍, Mɛ̄lɛ̄ka̍ Ya̍a̍wɛ̄ɛ̄ 
o̍ hɔ̄l ya̍ I̍ si̍m ni̍ mi̍ wa᷅ sūɛ̍i̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, ā chō bɔ̍ɔ̍ wa᷅na̍ 
tu̍sīa̍ŋ bɛ̍ndū. Nyɛ̄ kōŋ kpe̍e̍kpe̍i̍ to̍sa̍ ni̍, mi̍ ya̍ i̍i̍ ye̍e̍mā le̍ mī nūm o̍o̍ kɔ̍ ma̍lā na̍a̍ 

sɔ̍ŋgɔ̍ɔ̍ ho̍ō, fo̍ndōle̍, kāni̍ ŋ̄ hīŋ ya̍ o̍ bɛ̄ŋgu̍ cho̍o̍ I̍ se̍e̍lu̍ŋ ndɔ̍ kɛ̍ŋɛ̍ o̍ kɛ̍ŋɛ̍ o̍ nūm 
ni̍ŋ te̍. Kɛ̍ māsāa̍ ā pīli̍a̍a̍ ā kɛ̄ɛ̍ māā ō bɛ̄nda̍ mā kūɛ̄ na̍a̍ kɔ̄ɔ̄lī le̍. 

7Le̍la̍ŋ, lā mīīŋgu̍ nya̍ pūa̍a̍ nu̍mnda̍. Lā ta̍mbū kɔ̄l mī lā tōsa̍ nyɛ̄ o̍ nyɛ̄ o̍ tɛ̍ɛ̍mbūū 
ma̍sāa̍ māFīli̍i̍tīāŋnda̍ ha̍ā kɔ̄l lo̍ le̍.” 

8Mi̍ Dēēve̍ nyu̍nā Māsāa̍ A̍ki̍sī āā, “Kɛ̍ ō yɛ̄ɛ̄ ya̍ I̍ yɔ̍ŋ yɛ̄ fāllo̍? Bu̍ɛ̍ī nūmndo̍ ya̍ I̍ 
cho̍ ni̍. Nūm pi̍la̍ si̍nā māā kāni̍ ya̍ I̍ hi᷅ŋ nu̍m o̍ bɛ̄ŋgu̍ cho̍o̍ mi̍ ka̍ndū nu̍m wa̍llo̍ 
o̍ bā, māā pāa̍le̍ cho̍ lē pīlɛ̍ a̍ di̍mi̍ wɔ̍ nu̍a̍ā āā, ‘He̍ī le̍ Dēēve̍ to̍sa̍l la̍,’ le̍. Vɛ᷅ I̍ ku̍ē 
vɛ̍lɛ̄ mī kɔ̍ ma̍lā nu̍m sɔ̍ŋgɔ̍ɔ̍ a̍ ya̍a̍mɔ̍ɔ̍wa̍a̍ nu̍mnda̍ le̍?” 

9Mi̍ Māsāa̍ A̍ki̍sī di̍mūl ndu̍ āā, “Dēēve̍, ya̍ pi̍la̍ bɛ̍ɛ̍ I̍ si̍nā māā pāa̍le̍ cho̍ lē pīlɛ̍ a̍ 
to̍sa̍ wɔ̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. Ā chō māchūāā ya̍ o̍ hɔ̄l sa̍kpō, mɛ̄ɛ̍ ki̍i̍la̍a̍ Mɛ̄lɛ̄ka̍a̍ 
chōo̍ cho̍o̍ a̍ cho̍ nu̍a̍ā Mɛ̄lɛ̄ka̍ o̍ hɔ̄l lɛ̍. Kɛ̍ ndu̍yɛ̍ wānāa̍ cho̍ pūa̍a̍ chɔ̄ūwa̍ bōlle̍ŋ 
nda̍ ā dīmi̍ māā ō bɛ̄nda̍ mā kūɛ̄ na̍a̍ kɔ̄ɔ̄lī le̍. 

10Le̍la̍ŋ, tē pāa̍le̍ŋ lē sɛ̄ pɛ̍ nya̍ nya̍a̍nu̍ŋ ka̍ŋ Sɔ̍ɔ̄ mi̍ lā hūŋ ya̍ o̍ bɛ̄ŋgu̍ chōo̍ wa̍ 
ki̍nɛ̍i̍, lā pēna̍ chɔ̄nɔ᷄ŋ pu̍u̍ŋ lā mīīŋgu̍.” 

11Ndu̍yɛ̍, mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Dēēve̍ nda̍ pūa̍a̍ ndūa̍a̍ ā pēnā chɔ̄nɔ᷄ŋ 
pu̍ŋ, ma̍ māl le̍ mīīŋgōo̍ o̍ lɛ̄ŋndē Fīli̍i̍tīāŋnde̍ŋ ni᷄ŋ. O̍ ko̍ŋ kɔ̍ɔ̍lī, mi̍ pūa̍a̍ 
Fīli̍i̍tīāŋnda̍ ā kūā Chɛ̍si̍lūɛ̄ɛ̄ le̍ kɔ̄la̍ŋ I̍sɔ̄lūɛ̍i̍ya̍ chīŋa̍la᷅ŋndo̍. 

Sa̍a̍mi̍ɛ̍ɛ̄ Tāso̍o̍ 30 

Sɔŋ̍gɔ ̍yɔn̍u̍ŋ Dēēve̍ tɛɛ̄ŋ̄ nda̍ Āma̍la̍kāit̍īiy̍a̍ wo̍ 
1-3Mi̍ ī yɔ̄nu̍ŋ, mi̍ Āma̍la̍kāi̍tīi̍ya̍ ā hu᷄ŋ de᷅l lɛ̄ŋndē Chu̍dāle̍ŋ chōo̍ ba᷅ tōūwo̍ ma̍ 
pūŋgā nyɛ̄m nda̍ŋ kpo̍u̍ ma̍ kūānu᷄ŋ a̍ mu̍ŋ. Mɛ̄ɛ̍ nda̍ chɛ᷄ŋ lo̍ŋ, ma̍ hu᷄ŋ de᷅l vɛ̄lɛ̄ 
Si̍ki̍lāā chi̍e̍e̍ chōo̍. Ndu̍yɛ̍, ma̍ bīī Si̍ki̍lāā, ma̍ māl ndu̍ o̍ yīŋ mbo̍ ŋūā kpo̍u̍. O̍ ko̍ŋ 
kɔ̍ɔ̍lī, wānā o̍ wāna̍ wa̍ Si̍ki̍lāā, wānā pɔ̍nɔ̍ ni̍, bɛ̄ndū ni̍, chūāāmbɔ̄ ni̍, nda̍ kpo̍u̍, 
ma̍ bīū nda̍ ma̍ kūānu᷄ŋ a̍ nda̍. Kɛ̍ ā dīi̍ wa̍nā o̍ wānā le̍, mɛ̄ɛ̍ nda̍ bīu̍ nda̍ kpo̍u̍ ma̍ 
kūānu᷄ŋ a̍ nda̍. Mɛ̄ɛ̍ Dēēve̍ nda̍ pūa̍a̍ ndūa̍a̍ ā ma᷄l nāa̍ nda̍ wa̍ nda̍ Māsāa̍ bɛ̍ndōo̍ 
A̍ki̍sīī wa̍ā wa̍ le̍ mīīŋgōo̍, ā chīi̍ pālɛ̍i̍ ī ŋīi̍ŋ o̍ yāa̍ ndɔ̄ɔ̍, ma̍ fūūlūū Si̍ki̍lāā. Mɛ̄ɛ̍ 
nda̍ fūūlu̍u̍ Si̍ki̍lāā, ma̍ kōmāl chi̍o̍o̍ ō ŋūālɛ̍i̍yo̍ kpo̍u̍. O̍ ko̍ŋ kɔ̍ɔ̍lī, ma̍ sāālu᷄ŋ māā 
lāāndāā ndāa̍ ni̍, a̍ chūāā ndāa̍ māā nda̍ kpo̍u̍ ā bīī nda̍ ma̍ kūānu᷄ŋ a̍ nda̍. 

4O̍ ko̍ŋ, ma̍ chāŋ chāŋndo̍ pīla̍. Mɛ̄ɛ̍ nda̍ cha᷄ŋ te̍i̍, ma̍ sāŋgā. 

5Dēēve̍ lāāndāā ndūāā ŋi̍ɔ̍ɔ̍ŋnda̍ bɛ̍ɛ̍ nda̍ yɔ̍nūŋ ni̍ māā Āhīno̍wām, chūa̍a̍ 
Chɛ̍si̍lūɛ̄ɛ̄ chi̍e̍e̍, a̍ Ābi̍kēē, la̍nɔ̍ Na̍bāl mɛ̍i̍yo̍ o̍ fu̍la̍ Ka̍mɛ̄l chi̍e̍e̍ wo̍, ma̍ kūānu᷄ŋ a̍ 
nda̍. 

6Mi̍ pūa̍a̍ Dēēve̍ wa̍ a̍ tāmbū kɔ̄l ta̍u̍ ta̍u̍ le̍ chūāā nda̍a̍ nda̍ kūɛ̄nu᷄ŋ nda̍. O̍ ko̍ŋ 
kɔ̍ɔ̍lī, ma̍ kɔ̄ŋgɔ̄la᷄ŋ Dēēve̍ le̍ ndu̍ vīīyo̍ a̍ pōūta̍ŋ. Mi̍ Dēēve̍ bu̍u̍la᷄ŋ bu̍u̍la᷄ŋndo̍ pīla̍. 
Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ ndɔ̄ɔ̍, ō kē ndu̍ kɔ̄l sīmūlāa̍ mbo̍ sīmūl kɔ̄l yi̍. 

7Mi̍ Dēēve̍ lo᷅ o̍ ko̍ŋ mbo̍ vēēlū Ābīa̍a̍tā, wāna̍ so̍lī sa̍lāa̍ o̍ Mɛ̄lɛ̄ka̍ lo̍, wo̍ po̍ 
Āhīmɛ̍lɛ̍kī wo̍, mbo̍ dīmūl ndu̍ āā, “Kɔ̍ chu̍ā dōma̍ wānāā sōlīāā lāsa̍lāa̍, o̍ cho̍ ō 

yɔ̄ŋga᷄ŋ o̍ Mɛ̄lɛ̄ka̍, mā chu̍u̍ ya̍ mī hu̍ŋ nyu̍nā Mɛ̄lɛ̄ka̍ dīōm.” Mi̍ Ābīa̍a̍tā kɔ̍ chu̍ā 
dōmāa̍ mbo̍ hūŋ a̍ ndu̍. 

8O̍ ko̍ŋ, mi̍ Dēēve̍ nyu̍nā Mɛ̄lɛ̄ka̍ Ya̍a̍wɛ̄ɛ̍ āā, “Bāā ŋ̄ tīsa̍ ya̍a̍mɔ̍ɔ̍wa̍a̍ hu̍ŋ de᷅l ha̍ā 
yu̍ŋgu̍la̍ nāāla̍ŋ chōo̍ ma̍ kūānu᷄ŋ a̍ nda̍ wa̍ kɔ̄ɔ̄lī? Bāā tē ŋ̄ tīsa̍ nda̍ kɔ̄ɔ̄lī pɛ̍, ŋ̄ bīī 
ni̍ŋ nda̍?” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “E̍ī, lā tīsa̍ nda̍ kɔ̄ɔ̄lī, lā chō nda̍ bīyɔ̄ɔ̄ 
mī lā chīīndi̍a̍a̍ yu̍ŋgu̍la̍ nyāla̍ŋ.” 

9-10O̍ ko̍ŋ, mi̍ Dēēve̍ chu̍ā pūa̍a̍ ndūāā kɛ̍mɛ̄ le̍ ŋɔ̍mpu᷅mnda̍ ma̍ tīsā Āma̍la̍kāi̍tīi̍ya̍ 
kɔ̄ɔ̄lī. Kɛ̍ mɛ̄ɛ̍ nda̍ fūūlu̍u̍ o̍ pēē pɔ̍mbɔ̄ɔ̍ Bɛ̍sɔ̄ɔ̄, mi̍ pūa̍a̍ ndūa̍a̍ kɛ̄mɔ̄ɔ̍ lē dīi̍ŋ nda̍ 
lō lo̍ŋ, fo̍ndōle̍ ā wa̍ ni᷅ŋ ā sāŋgāā yɔ᷅kɔ̍ɔ̄, ā nɔ̄la̍ lɛ̍ mā ta᷄ŋ te̍. Kɛ̍ mi̍ Dēēve̍ nda̍ pūa̍a̍ 
kɛ̍mɛ̄ le̍ hi̍ɔ̍ɔ̍lu̍a̍a̍ ā pīli̍a̍a̍ nda̍ hīāū lāchī a̍ ya̍a̍mɔ̍ɔ̍wa̍a̍ ndāa̍ tōūwɔ̄ɔ̍. 

11-12Pūa̍a̍ Dēēve̍ wa̍ ā lo̍ bālɔ̄ɔ̍ ma̍ sāālu᷄ŋ I̍chi̍pīnɔ̄ pīlɛ̍ yōndōo̍ ni᷄ŋ. O̍ ko̍ŋ, ma̍ kūā 
a̍ ndu̍ nāa̍ Dēēve̍ chu̍a̍. Ndu̍yɛ̍ yīa̍a̍ŋ pīla̍ ma̍ wa̍ lāŋu̍nɔ̄ɔ̍ ho̍ō nɛ̄īyo̍ ni̍. Ndu̍ o̍o̍ chi̍i̍ 
yɔ̄ pālɛ̍i̍ ī ya̍a̍ a̍ nyūmnda̍ŋ mā yāa̍ ō me̍e̍nūŋ nyɛ᷅ dīa̍a̍ o̍ sōndō le̍, kɛ̄lɛ̄ŋgāā mbō 
ko᷄l lēmɛ̄ŋ. Mɛ̄ɛ̍ nda̍ kūɛ̄ a̍ ndu̍ nāa̍ Dēēve̍ chu̍a̍, ma̍ kē ndu̍ bēe̍dīi̍yo̍, mbo̍ dīā, ma̍ 
kē ndu̍ mɛ̄ŋnda̍ŋ mbo̍ kōl. Mɛ̄ɛ̍ o̍ chi̍i̍ bēe̍dīi̍ nda̍ ke̍ ndu̍ wo̍ dīo̍ mbo̍ ko᷄l, ma̍ kē 
vɛ̄lɛ̄ ndu̍ fi̍kīi̍ma̍ ve̍sɛ̍i̍ya̍ŋ mā ti᷄ŋ a̍ kīle̍pīi̍ma̍ ve̍sɛ̍i̍ya̍ŋ kpɔ̄ŋnjɔ̄la̍ŋ lā tīɔ̍ɔ̍ŋ mbo̍ 
dīā. O̍ ko̍ŋ, mbo̍ sɔ̄lā yōōmūa̍ŋ mbo̍ yɔ̄nu᷄ŋ nyɛ᷅ kɛ̄ndɛ̄ kɛ̍ndɛ̄. 

13Mɛ̄ɛ̍ o̍ chi̍i̍ nyɛ̄ dīa̍a̍ dīo̍ kpo̍u̍, mi̍ Dēēve̍ nyu̍nā ndu̍ āā, “Pōo̍ bu̍ɛ̍i̍ nɛ̄ɛ̍nɛ̍ ŋ̄ chō 
yɛ̍? Ndu̍yɛ̍ lɛ̄ŋnde̍ kūɛ̄ɛ̄ ŋ̄ fūla̍ yɛ̍?” Mi̍ pōo̍ dīmūl ndu̍ a̍a̍, “I̍chi̍pīnɔ̄ɔ̍ ya̍ I̍ cho̍ ni̍, mi̍ 
wa᷅ A̍ma̍lɛ̍ka̍i̍tīi̍nɔ̍ pi᷅lɛ̍ o̍ bā bu̍ɛ̍īle̍ŋ. Na̍a̍ māsānɔ̍ nūu̍ wa̍ā wa̍ kɔ̄la̍ŋ ni̍, kɛ̍ mi̍ ya̍ I̍ 
ke̍ī dēlɔ̄ɔ̄ a̍ nāa̍ ma̍ mɛ̄ī ya̍ ma̍ kūānu᷄ŋ. I̍ cho̍ ni᷅ŋ na̍nu᷄ŋ hāu̍ pe̍ī pa̍lɛ̍i̍ ī ya̍a̍ ni̍. 

14Ŋ̄ kūɛ̄ mi̍ ŋ̄ kɔ̍ de᷅l būŋgɛ̄ī Chɛ̄lu̍i̍ta̍i̍tīi̍ya̍ chōo̍, a̍ cho̍ o̍ lɛ̄ŋndē Chu̍dāle̍ŋ bā tōūwo̍ 
wa̍, a̍ būŋgɛ̄ī wāŋnda̍ Ke̍lɛ̍bī mi̍ ŋ̄ pūŋgā nyɛ̄m nda̍ŋ. Mɛ̄ɛ̍ na̍a̍ ŋ̍ chɛ᷄ŋ lo̍ŋ mi̍ ŋ̄ kɔ̍ 
de᷅l Si̍ki̍la̍kī chōo̍, mi̍ ŋ̄ māl ndu̍ o̍ yīŋ mbo̍ ŋūā. Mɛ̄ɛ̍ o̍ mīīŋgōo̍ ni᷄ŋ, mi̍ ya̍ ke̍ī 
bīɔ̄mɔ̄ɔ̄ nɛ̄i̍ tɛ̍ɛ̄ŋ mi̍ chāāŋnda̍ mɛ̄ī ya̍ ma̍ kūānu᷄ŋ.” 

15Mi̍ Dēēve̍ nyu̍nā ndu̍ āā, “Kɛ̍ ā nɔ̄lā mā kɔ̍ chɔ᷅m ya̍ nāa̍ wānāa̍ kɔ̍ de᷅l ka̍ŋ 
fo̍ndāŋndā lāŋ chōo̍ wa̍ ā chō wa̍?” Mi̍ pōo̍ dīmūl ndu̍ āā, “Tē a̍ chu̍e̍l la̍ būŋgɛ̄i̍ 
Mɛ̄lɛ̄ka̍ o̍ hɔ̄l pɛ̍ māā a̍ di̍ī ya̍ ni̍ŋ te̍, ɔ̄ɔ̄ mā chɔ̍ɔ̍mu̍u̍ ya̍ o̍ māsānɔ̍ nūu̍ lo̍ le̍, I̍ nɔ̍lā 
mī kɔ̍ chɔ᷅m nu̍m nāa̍ nda̍ chō wa̍.” O̍ ko̍ŋ, mi̍ Dēēve̍ chu̍ēl ndu̍ būŋgɛ̄i̍. 

16O̍ ko̍ŋ kɔ̍ɔ̍lī, mbo̍ sīm Dēēve̍ lāchī nda̍ pūa̍a̍ ndūa̍a̍ mbo̍ kɔ̍ chɔ᷅m nda̍ nāa̍ 
wāŋnda̍ ā wa̍ wa̍. Ndu̍yɛ̍, nyɛ̄m wāŋnda̍ ha̍ā nda̍ a̍a̍ pu̍ŋga̍ o̍ lɛ̄ŋndē Fīli̍i̍tīāŋnde̍ŋ 
ni᷄ŋ a̍ o̍ lɛ̄ŋndē Chu̍dāle̍ŋ ni᷄ŋ ndo̍ŋ, ŋ̄ wa̍ ŋ̄ bɔ̄ɔ̍. Ā wa̍ kɔ̄l kɛ̄ndɛ̄ kōŋ kpe̍e̍kpe̍i̍, ā 
kōma̍l nda̍ ā chō ā sɛ̄ŋīa̍ŋ kpo̍u̍, ā wa̍ dīo̍la̍ŋ kpe̍e̍kpe̍i̍ mā yā. 

17O̍ ko̍ŋ, mi̍ Dēēve̍ nda̍ pūa̍a̍ ndūa̍a̍ ā pēnā nda̍ chīŋa̍la᷅ŋ a̍ sɔ̍ŋgɔ̄ɔ̍ ma̍ lō sɔ̍ŋgɔ̍ɔ̍ a̍ 
nda̍ ha̍a̍a̍ mi̍ pāa̍le̍ŋ lē dēl. Ndu̍yɛ̍ ma̍ dīū wāŋnda̍ ha̍ā dīūwo̍ pīla̍. Wānāa̍ nɔ̍la̍ ma̍ 
hīālu᷄ŋ Dēēve̍ nda̍ pūa̍a̍ ndūa̍a̍ wa̍, mɛ̄ɛ̍ le̍ pūa̍a̍ chu̍a̍ā pīāāndūa̍a̍ kɛ̄mɔ̄ɔ̍ lē hi̍ɔ̍ɔ̍lu̍. 
Nda̍ nda̍ ma̍ hēl o̍ nyɔ̍mi̍a̍a̍ ndāa̍ chōo̍ ma̍ nyāānu᷄ŋ, kɛ̍ wānā o̍ wa᷅na̍ wa̍ ni᷅ŋ lo̍ŋ 
ma̍ dīū nda̍ kpo̍u̍. 

18-19O̍ ko̍ŋ kɔ̍ɔ̍lī, wānā o̍ wānā nda̍ bīī Si̍ki̍lāā, Dēēve̍ lāāndāā ndūāā ŋi̍ɔ̍ɔ̍ŋnda̍ ni̍, 
yu̍ŋgu̍la̍ pūa̍a̍ ndūa̍a̍ chɔ̄ūwa̍ ni̍, nda̍ kpo̍u̍, chūāāmbɔ̄ ni̍, ka̍a̍so̍ŋnɔ̍ ni̍, mi̍ Dēēve̍ 
ba̍ŋā nda̍ kpo̍u̍. Ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ nda̍ pūŋga̍ ma̍ kūānu᷄ŋ a̍ mu̍ŋ, mi̍ 
Dēēve̍ mi̍ŋgī mu̍ŋ pōōndīāā kpo̍u̍. 

20Nāūwāā nda̍ bīu̍ wa̍ ni̍, Sāa̍ ni̍, mi̍ Dēēve̍ pōōndīāā nda̍ kpo̍u̍. Mɛ̄ɛ̍ Dēēve̍ nda̍ 
pūa̍a̍ ndūa̍a̍ ā wa̍ mīīŋgōo̍, mi̍ pūa̍a̍ Dēēvi̍a̍a̍ ā sīmi᷄ŋ chɔ̍lūāā kāŋ lāchī, mā kūā a̍ 
dīmīo̍o̍ āā, “Tɔ̄nɔ̍ Dēēve̍ sɔ̍la̍ o̍ chɔ̄ūwo̍ wo̍ ki̍nɛ̍i̍ cho̍ ho̍ō ni̍.” 

21O̍ ko̍ŋ kɔ̍ɔ̍lī, mi̍ Dēēve̍ nda̍ pūa̍a̍ ndūa̍a̍ ā fūūlūū Bɛ̍sɔ̄ɔ̄ o̍ pēēlo̍, nāa̍ pūa̍a̍ kɛ̍mɛ̄ 
le̍ di̍i̍ŋ nda̍ ā pīli̍a̍a̍ ā wa̍ wa̍, a̍ sa̍ŋga̍ a̍ kɔ̄la̍ŋ ā nɔ̄la̍ mā ta᷄ŋ te̍ wa̍. Mɛ̄ɛ̍ pūa̍a̍ chē 
nda̍ hūnɔ̄ɔ̍, ma̍ cha̍ŋ, ma̍ kūā nda̍ dēmūllo̍. Ndu̍yɛ̍ mi̍ Dēēve̍ yi᷅l nda̍ nyɛ̄ kɛ̄ndɛ̄ 
kɛ̍ndɛ̄. 

22Kɛ̍ mi̍ pūa̍a̍ Dēēve̍ wa̍ ā ti᷄ŋ, a̍ nɔ̍ ka̍ā wɔ̄ɔ̍ŋndo̍, ma̍ wānu᷄ŋ wa̍nāā fo̍ndō fu̍u̍ 
chāāŋnda̍ tɛ̄ɛ̄ŋ nda̍ ā dīmūl Dēēve̍ āā, “Nyɛ̄ o̍ nyɛ̄ na̍a̍ ŋ̄ kɔ̍ pu̍ŋgā ya̍a̍mɔ̍ɔ̍wa̍a̍ nāa̍ 
o̍ bā mi̍ ŋ̄ hūŋ a̍ ndu̍, pūa̍a̍ lo̍ ha̍ā na̍nu᷄ŋ nda̍ ki̍nɛ̍i̍, ō pīlɛ̍ bɛ̍ɛ̍ ŋ̄ kɛ̍ nda̍ mu̍ŋ te̍, 
fo̍ndōle̍ nda̍ chɛ᷄l mā kūɛ̄ le̍, ma̍ bīī ma̍ lo̍ŋ na̍nu᷄ŋ. Le̍la̍ŋ mɛ̄ɛ̍ lāāndāā ndāa̍ a̍ 
chūāūwāā ndāa̍ mī ŋ̄ ke̍ nda̍ mā kūɛ̄, kɛ̍ a̍ sɔ̍lā lɛ̍ nyɛ̄ o̍ nyɛ̄ chēle̍ŋ te̍.” 

23Kɛ̍ mi̍ Dēēve̍ di̍mūl nda̍ āā, “Lā to̍sā ko̍ŋ te̍ pūa̍a̍. Nyɔ̄ɔ̍ŋ mu᷅ŋ Mɛ̄lɛ̄ka̍ Ya̍a̍wɛ̄ɛ̄ 
pi̍la̍ kpe̍e̍kpe̍i̍ ke̍ na̍a̍ mu̍ŋ ni̍. O̍ cho̍ kpa̍āya̍ nāā le̍ ye᷅m ya̍a̍mɔ̍ɔ̍wa̍ ha̍ā le̍, Mɛ̄lɛ̄ka̍ 
chi̍i̍ndi̍a̍a̍ yōōmūlā nāāla̍ŋ ni̍. Ndu̍ ke̍ na̍a̍ kpāāyā ko̍ŋ ni̍ mi̍ ŋ̄ nɔ̄lā mi̍ ŋ̄ sɔ̄ŋgā a̍ 
ya̍a̍mɔ̍ɔ̍wa̍a̍ nāa̍ de̍l ha̍ā na̍a̍ chōo̍ wa̍ mi̍ ŋ̄ yām nda̍. 

24Wānā o̍ wānā nya̍ dīmi̍ he̍ī īkɛ̄i̍ pɛ̍ ō ye᷅ŋ nya̍ bɛ̍ɛ̍ la̍ni̍ le̍. Nyɛ̄ o̍ nyɛ̄ na̍a̍ ŋ̄ hīŋ, 
na̍a̍ ŋ̍ ku̍ɛ̄ wa̍ ni̍, pūa̍a̍ lo̍ ha̍ā na̍nu᷄ŋ ma̍ kōma̍ ma̍ndā nyɛ̄m na̍nu᷄ŋ nda̍ ni̍ 
pīɔ̄ūvi̍āŋndo̍ mu̍ŋ kpɛ̍ŋnji̍, wānā o̍ wānā hi̍ū wa̍nā le̍” 

25Ndu̍yɛ̍, mi̍ Dēēve̍ si̍i̍ŋgūū ni̍ko̍ sūɛ̍i̍ ke̍ŋ māā sāwā pāa̍le̍ le̍ŋ, chɔ̍ŋ a̍ pāa̍le̍ le̍ŋ 
mbo̍ bīya᷅ŋ a̍ te̍le̍ŋ yāu̍wo̍ ho̍ō ō wa̍ pōōnyīa̍ŋndo̍ wo̍, sāwā ko̍ŋ ō wa̍ wɔ̄ I̍sɔ̄lūɛ̄ī. 

26Mɛ̄ɛ̍ Dēēve̍ mi̍i̍ŋgu̍ Si̍ki̍lāā, mbo̍ chūā nyɛ̄m nda̍ kɔ̍ pu̍ŋgā mu̍ŋ ya̍a̍mɔ̍ɔ̍wa̍a̍ ndāa̍ 
o̍ bā wo̍ŋ ŋ̄ ti᷄ŋ mbo̍ yɔ̄ŋ chāāŋāā ndūa̍a̍ ā ti᷄ŋ, a̍ wa̍ wāŋ bɛ̄ndūa̍a̍ Chu̍dā wa̍. Mbo̍ 
dīmūl nda̍ āā, “Nyɛ̄m na̍a̍ ŋ̄ kɔ̍ pu̍ŋgā ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ o̍ bā wo̍ŋ, ŋ̍ 
nya̍ŋ cho̍ mu᷅ŋ ni̍.” 

27Wāŋ bɛ̄ndūāā, o̍ yɔ̍ŋ nyɛ̄m mu᷅ŋ nda̍, chi̍e̍e̍ŋ nda̍ŋ ŋ̍ wa̍ mu᷅ŋ ni̍: Bɛ̍tɛ̄ɛ̄l, a̍ Lu̍a̍mā, 
o̍ wa̍ o̍ lɛ̄ŋndē Chu̍dāle̍ŋ bā tōūwo̍ wo̍, a̍ chi̍o̍o̍ŋ Cha̍tɛ̄ɛ̄, 

28a̍ A̍lo̍yā, a̍ Si̍fi̍mo̍tī, a̍ Ɛ̄sītɛ̍mo̍wā, a̍ 

29Lu̍e̍kāl, a̍ chi̍o̍o̍ŋ Chɛ̍lu̍a̍mɛ̄ɛ̄l, a̍ chi̍e̍e̍ŋ Ke̍na̍na̍i̍tīi̍ya̍, 

30a̍ Hɔ̍ɔ̍māā, a̍ Bɔ̍lu̍a̍sīāŋ, a̍ A̍ta̍kī a̍, 

31Hi̍būlɔ̄ŋ. Bā o̍ bā Dēēve̍ nda̍ pūa̍a̍ ndūa̍a̍ ā kēēku̍ bōōndi̍i̍ nda̍ wa̍ Sɔ̍ɔ̄ 
nyāānɔ᷄ŋndo̍ ve̍ mi̍ Dēēve̍ yɔ᷅ŋ wāŋ bɛ̄ndūa̍a̍ wa̍ o̍ fo̍ndāŋndā lāŋ nda̍ nyɔ̄ɔ̍ŋ ŋ̍ 
nda̍ŋ kpɛ̍ kpɛ̍. 

Sa̍a̍mi̍ɛ̍ɛ̄ Tāso̍o̍ 31 

Sɔɔ̍ ̄nda̍ pūa̍a̍ ndūāā ya̍a̍wa̍ ā sɔl̄a̍ pīɔm̍ndo̍ 
(Ko̍lo̍ni̍kō Tāso̍o̍ 10:1-12) 

1-2Mi̍ Fīli̍i̍tīāŋnda̍ ā kɔ̍ chi᷅ŋa̍la᷅ŋ I̍sɔ̄lūɛ̍i̍ya̍ o̍ Pēmbīī Ki̍būāāve̍ chōo̍. Ndu̍yɛ̍ ma̍ yām 
I̍sɔ̄lūɛ̍i̍ya̍ ma̍ dīū nda̍ dīū wo̍ pīla̍. O̍ ko̍ŋ, mi̍ I̍sɔ̄lūɛ̍i̍ya̍a̍ tu̍a̍a̍ lo̍ yōōmū wa̍ ā 
nyāānu᷄ŋ. Sɔ̍ɔ̄ nda̍ pūa̍a̍ ndūāā ya̍a̍wa̍ nda̍ yɔ̍nūŋ ni̍ māā chōna̍ta᷅ŋ a̍ Ābi̍na̍dāā a̍ 
Mālīki̍sūāā nda̍ bɛ̍ɛ̍ ma̍ nyāānu᷄ŋ. Kɛ̍ mi̍ Fīli̍i̍tīāŋnda̍ tīsā nda̍ kɔ̄ɔ̄lī, ma̍ kīndū nda̍ 
kīndɔ̄ɔ̍ pīla̍ a̍ sɔ̍ŋgɔ̍ɔ̍, o̍ ko̍ŋ ma̍ dīī Sɔ̍ɔ̄ pūa̍a̍ ndūa̍a̍ ya̍a̍ wa̍. 

3O̍ ko̍ŋ kɔ̍ɔ̍lī, mi̍ sɔ̍ŋgɔ̄ɔ̍ hīāū lāchī a̍ tūūlo̍o̍ kpe̍e̍kpe̍i̍ ku̍mbū Sɔ̍ɔ̄ o̍ wa̍ wo̍, ndu̍yɛ̍ 
ma̍ vīā Sɔ̍ɔ̄ a̍ chīŋɔ̍le̍ŋ, ma̍ yɔ̄ŋūl ndu̍ yɔ̄ŋūllo̍ pīla̍. 

4O̍ ko̍ŋ, mi̍ Sɔ̍ɔ̄ di̍mūl wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ āā, “So̍li̍ 
mu̍ɛ̍i̍ mā si̍o̍u̍ ya̍ dīyɔ̄ɔ̄ fɔ̍ yɔ̄ŋi̍ wānāa̍ cho̍ ha̍ā wānāa̍ Mɛ̄lɛ̄ka̍ le̍ wa̍ ā kōma̍l la̍ mā 
tɛ̄ɛ̄mbu̍u̍ ya̍ lābɛ̄ɛ̄ lɔ̍ɔ̍pa̍ nda̍ dīī ya̍.” Kɛ̍, mi̍ sīōōŋnde̍ bīī wāna̍ ndɔ̍ bi̍i̍lūl ndu̍ 
wōlɔ̄ɔ̄lā ndɔ̄la̍ chɔ̄ūla̍ŋ ndo̍, mbo̍ kɛ̄ɛ̄. O̍ ko̍ŋ, mi̍ Sɔ̍ɔ̄ pi̍la̍ so̍lī mūɛ̄ī ndūɛ̍i̍ mbo̍ mūlī 
ndi̍ sōndōo̍ chōo̍ mbo̍ dēl lēchōo̍ mbo̍ dīi̍ŋ ndu̍ pi̍la̍. 

5Mɛ̄ɛ̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ ō chē māā Sɔ̍ɔ̄ vi᷅, ndu̍ bɛ̍ɛ̍ 
mbo̍ tōsā mɛ̄ɛ̍ Sɔ̍ɔ̄ to̍sa̍ yɛ̍. Mbo̍ dēl o̍ mūɛ̄ī ndūɛ̍i̍ chōo̍ mbo̍ dīīnu᷄ŋ. 

6O̍ ko̍ŋ, Sɔ̍ɔ̄ ni̍ wāna̍ ndɔ̍ bi̍i̍lūl ndu̍ wōlɔ̄ɔ̄lā ndɔ̄la̍ŋ chɔ̄ūla̍ŋ ndo̍ ni̍, pūa̍a̍ ndūāā 
ya̍a̍wa̍ ni̍, a̍ pūa̍a̍ ndūa̍a̍ chɔ̄ūwa̍, ma̍ sɔ̄lā pīɔ̍mndo̍ pāa̍le̍ pi᷅lɛ̍ le̍ŋ. 

7O̍ ko̍ŋ, I̍sɔ̄lūɛ̍i̍ya̍a̍ wa̍ o̍ dɛ̍ŋgbɔ̍ɔ̍ Chɛ̍si̍lūɛ̄ɛ̄ kūmbūe̍i̍ pīlɛ̍i̍ wa̍ ni̍, a̍ wa̍ Chɔ̍ɔ̍dāŋ 
le̍e̍lōo̍ bā pāa̍le̍ŋ lē chāŋndo̍ wa̍ ni̍, mɛ̄ɛ̍ nda̍ tūēī māā ā yēm I̍sɔ̄lūɛ̍i̍ya̍ mi̍ I̍sɔ̄lūɛ̍i̍ya̍ 
nyāānu᷄ŋ, ndu̍yɛ̍, ma̍ tūɛ̄ī vɛ̄lɛ̄ māā Sɔ̍ɔ̄ nda̍ pūa̍a̍ ndūa̍a̍ ā sɔ̄la̍ pīɔ̍mndo̍ ma̍ māl 
chi̍e̍e̍ŋ nda̍ŋ ma̍ nyāānu᷄ŋ. O̍ ko̍ŋ, mi̍ Fīli̍i̍tīāŋnda̍ hu᷄ŋ chu̍ā chi̍e̍ēŋ ndāŋ mu̍ŋ ma̍ 
chāl lo̍ŋ. 

8Mɛ̄ɛ̍ sɔ̍ŋgɔ̄ɔ̍ chūū mi̍ pāa̍le̍ŋ lē sīā dīi̍mā ndɔ̄ɔ̍, mi̍ Fīli̍i̍tīāŋnda̍ kūā le̍ mā kɔ̍ so̍o̍lūū 
nyɛ̄m ba̍ā kāla᷄ŋ wa̍ I̍sɔ̄lūɛ̍i̍ya̍a̍ nda̍ dīū wa̍ lēkɔ̄ɔ̍ wo̍ŋ lēkɔ̄ɔ̍. O̍ ko̍ŋ ma̍ sāālu᷄ŋ Sɔ̍ɔ̄ 
nda̍ pūa̍a̍ ndūāā ya̍a̍wa̍ īhīni̍ a̍ vi̍lɛ̍i̍ya̍ o̍ Pēmbīī Ki̍būāāve̍ chōo̍. 

9Mɛ̄ɛ̍ nda̍ sāālu̍ŋ nda̍, ma̍ kīālū Sɔ̍ɔ̄ bōlle̍ŋ, o̍ ko̍ŋ kɔ̍ɔ̍lī ma̍ sōlī ndu̍ nyɛ̄lā chɔ̄ūla̍ 
wa̍ ndu̍ lēkɔ̄ɔ̍ la̍ŋ lēkɔ̄ɔ̍. Ma̍ lō o̍ ko̍ŋ ma̍ māl ki̍i̍la̍a̍ ndāa̍ le̍ mā bālu̍ a̍ yōōŋgū kɛ̄ndɛ̄ 
kōŋ o̍ lɛ̄ŋndē Fīli̍i̍tīāŋnde̍ŋ ni᷄ŋ kpo̍u̍, le̍ mā dīmu̍l wāŋnda̍ a̍ mɛ̄lɛ̄ka̍a̍ ndāa̍ a̍ nyɛ̍ 
yɔ̍nu̍ŋndo̍ o̍kɔ̄ɔ̄. 

10O̍ ko̍ŋ kɔ̍ɔ̍lī, ma̍ chūā wōlɔ̄ɔ̄lā chɔ̄ūla̍ Sɔ̍ɔ̄ la̍ŋ ma̍ kɔ̍ kɛ̍sī la̍ŋ o̍ chīɛ̄ī nda̍ nda̍ 
sōōlūū mɛ̍lɛ̄ka̍ ndāa̍ wo̍, Mɛ̄lɛ̄ka̍ nda̍ nɔ̍ dīōla̍ŋ āā Āsīta̍tɛ̄ɛ̄ wo̍. Ndu̍yɛ̍ o̍ ko̍ŋ kɔ̍ɔ̍lī, 
dīāllu᷄ŋ Sɔ̍ɔ̄ wo̍ŋ ni̍, dīāllūŋ pūa̍a̍ ndūa̍a̍ ni̍, ma̍ kɔ̍ lɛ̍ɛ̍ndūū mu̍ŋ o̍ kpākīo̍o̍ Bɛ̄tī 
Si̍āŋ. 

11Mɛ̄ɛ̍ wāŋnda̍ Cha̍bɛ̍sī Ki̍li̍a̍a̍dī a̍ tu̍e̍ī nyɛ̄ Fīli̍i̍tīāŋnda̍ ā tōsa̍ a̍ dīāllu᷄ŋ Sɔ̍ɔ̄ wo̍ŋ 
ndo̍, 

12mi̍ pūa̍a̍ hɔ̄lāā vēsɛ̍i̍ya̍a̍ wa̍ nda̍ tɛ̄ɛ̄ŋ nda̍, ā hɛ̄li̍āŋ ma̍ bīī kɔ̄la̍ŋ Bɛ̄tī Si̍āŋ le̍ mā 
kɔ̍ tu̍sī dīāllūŋ Sɔ̍ɔ̄ wo̍ŋ, a̍ dīāllūŋ pūa̍a̍ ndūa̍a̍ mā kūɛ̄ a̍ mu̍ŋ Cha̍bɛ̍sī Ki̍li̍a̍a̍dī. Ma̍ 
lɔ̄ɔ̄lū kɔ̄la̍ŋ īchɔ̄l kōŋ pi̍i̍. O̍ ko̍ŋ, ma̍ kɔ̍ tu̍sī dīāllūŋ ndāŋ vi̍lɛ̍i̍ mu̍ŋ ma̍ kūā a̍ mu̍ŋ 
Cha̍bɛ̍sī Ki̍li̍a̍a̍dī ma̍ kɔ̍ lo᷅m mu̍ŋ. 

13O̍ ko̍ŋ kɔ̍ɔ̍lī, ma̍ chūā pāālā ndāla̍ŋ ma̍ chɔ̄ la̍ŋ o̍ yɔ̄m bɛ̄ndū pu̍m bɛ̄ŋgu̍ Cha̍bɛ̍sī 
Ki̍li̍a̍a̍dī lo̍ŋ. Ndu̍yɛ̍, ma̍ bīī su᷅mndo̍ pālɛ̍i̍ ī ŋɔ᷄mmɛ̍ū le̍ nda̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 1 

Dēēve̍ tu̍e̍ī a̍ pīɔm̍ Sɔɔ̍ ̄wo̍ o̍kɔɔ̄ ̄
1Bo̍o̍ndi̍i̍ Sɔ̍ɔ̄ sɔ̍lā pīɔ̍mndo̍ ve̍, Dēēve̍ nda̍ pūāā ndūa̍a̍ ā wa̍ sɔ̍ŋgɔ̄ɔ̍ a̍ 
Āma̍la̍kāi̍tīi̍ya̍. Mɛ̄ɛ̍ Dēēve̍ nda̍ pūa̍a̍ ndūa̍a̍ ā yēm Āma̍la̍kāi̍tīi̍ya̍ ma̍ mīīŋgū 
Si̍ki̍lāā chi̍e̍e̍, ā chīi̍ pālɛ̍i̍ ī ŋīi̍ŋ 

2o̍ yāa̍ ndɔ̄ɔ̍, mi̍ po̍ pi᷅lɛ̍ cha᷄ŋ o̍ dɔ̍ɔ̍ŋgɔ̍ pūa̍a̍ chɔ̄ūwāa̍ Sɔ̍ɔ̄ wa̍ mbō hūŋ. Mɛ̄ɛ̍ o̍ wa̍ 
hūnɔ̄ɔ̍, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, o̍ ko̍ŋ kɔ̍ɔ̍lī mbo̍ dūāūnu᷄ŋ chu̍ndo̍o̍ o̍ lēbōl le̍ 
kɔ̄l ndɔ̄ ta̍mbɛ̍i̍yo̍ chɔ̄mndo̍. Mɛ̄ɛ̍ o̍ fu̍u̍lu̍u̍ chi̍e̍e̍ mbo̍ kɔ̍ ba᷅ŋ wūla̍ŋ Dēēve̍ o̍ 
lābɛ̄ŋgu̍ ni̍ŋ le̍ Dēēve̍ bɛ̄ɛ̄le̍ŋ kīo̍o̍. 

3Mi̍ Dēēve̍ lō o̍ ko̍ŋ mbo̍ nyūnā ndu̍ āā, “Kūɛ̍ɛ̍nɛ̍ ŋ̄ chɛ᷄ŋ yɛ̍ pōo̍?” Mi̍ pōo̍ dīmī āā, 
“I̍ chɛ̍ŋ o̍ dɔ̍ɔ̍ŋgɔ̍ I̍sɔ̄lūɛ̍i̍ya̍, kɛ̍ hīɔ̄lɔ᷄ŋndo̍ ya̍ I̍ hɛ̍lu᷄ŋ ni̍.” 

4Mi̍ Dēēve̍ nyu̍nā ndu̍ āā, “Vɛ̄ɛ̄ la̍wa̍ā lo̍ŋ a̍ chɔ̄ūwo̍ o̍kɔ̄ɔ̄?” Mi̍ pōo̍ dīmūl ndu̍ āā, 
“Ā yēm pūa̍a̍ nāa̍, ma̍ nyāānu᷄ŋ. Ndu̍yɛ̍ ma̍ dīū nda̍ dīūwo̍ pīla̍. Sɔ̍ɔ̄ nda̍ Chōna̍ta᷅ŋ 
po̍ ndɔ̄ bɛ̍ɛ̍ ā dīī nda̍.” 

5Mi̍ Dēēve̍ nyu̍nā po̍ chu̍a̍ pīāāndōo̍ ho̍ō āā, “Vɛ̄ɛ̍nɛ̍ ŋ̄ lōōku̍ yɛ̄ sīnā māā ā dīī Sɔ̍ɔ̄ 
nda̍ Chōna̍ta᷅ŋ po̍ ndɔ̄?” 

6Mi̍ pōo̍ dīmūl ndu̍ āā, “I̍ wa̍ bālɔ̄ɔ̍ o̍ Pēmbīī Ki̍būāāve̍ chōo̍, mi̍ ko̍māl Sɔ̍ɔ̄ ō sāa̍ 
ba̍l ndɔ̄ɔ̍ mbo̍ tūndu᷄ŋ. Pūa̍a̍ chɔ̄ūwāā Fīli̍i̍tīāŋnda̍ ā wa̍ ndu̍ ni᷅ŋ fi̍ɔ̍ɔ̍ fi̍ɔ̍ɔ̍. Ha̍ā wa̍ 
hūnɔ̄ɔ̍ o̍ nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ chōo̍, ha̍ā wa̍ o̍ su̍a̍a̍ chōo̍. 

7Mɛ̄ɛ̍ Sɔ̍ɔ̄ mu̍li̍ŋ mbo̍ chā ya̍, mbo̍ vēēlū ya̍ mi̍ ku̍ā. 

8Mbo̍ nyūnā ya̍ āā, ‘Wāna̍ māāvɛ̄ɛ̍ ŋ̄ chō yɛ̄?’ Mi̍ di̍mūl ndu̍ āā, ‘A̍ma̍lɛ̍ka̍i̍tīi̍nɔ̍ɔ̍ ya̍ 
i̍ cho̍ ni̍.’ 

9Mbo̍ dīmūl la̍ āā, ‘Mɛ̄ɛ̍ hu̍ŋ fɔ̍, mā hu̍ŋ si̍o̍ū ya̍ dīyɔ̄ɔ̄ mī fu̍la̍ o̍ mɔ̍nɛ̍i̍ he̍ī ni᷄ŋ. Ā 
yɔ̄ŋu̍l la̍ ō bɔ̄ɔ̍, I̍ si̍nā ni᷅ŋ māā I̍ nɔ̍ le̍ chīndā le̍.’ 

10O̍ ko̍ŋ, mi̍ Sɔ̍ɔ̍ŋgūū ndu̍ īkɛ̄i̍. Mɛ̄ɛ̍ ya̍ I̍ che᷅ māā yɔ̄ŋūl nda̍ yɔ̄ŋu̍l ndu̍ wo̍, ō cho̍ 
yɔ̍ŋūl o̍ chi̍nda̍ le̍, mi̍ si̍o̍ū ndu̍ dīyɔ̄ɔ̄. O̍ ko̍ŋ kɔ̍ɔ̍lī, mi̍ so̍lī ndu̍ mɔ̍si̍l lēmāsāa̍ o̍ 
lēbōl a̍ kēlɛ̄i̍ wa̍ ndu̍ o̍ bā ve̍ mi̍ hu᷅ŋ a̍ la̍ŋ nāa̍ nūm chu̍a̍ fāllo̍.” 

11Mɛ̄ɛ̍ Dēēve̍ nda̍ pūa̍a̍ ndūa̍a̍ ā tūēī sūɛ̍i̍ he̍ī, ma̍ sɛ̄ɛ̄sīa̍ŋ do᷅māla̍ŋ lēkɔ̄ɔ̍ a̍ kɔ̄ltā 
tāmbɛ̍i̍la̍ŋ. 

12Mi̍ mɔ̍nɛ̍i̍ bīī nda̍ le̍ Sɔ̍ɔ̄ nda̍ Chōna̍ta᷅ŋ a̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍, nda̍ yɔ̍nūŋ 
māā I̍sɔ̄lūɛ̍i̍ya̍ ni̍, ā nda̍ dīu̍ dīū bɛ̄ndōo̍ wa̍. Nda̍ kpo̍u̍, ma̍ chāŋ cha᷄ŋndo̍ pīla̍ le̍ 
nda̍. O̍ ko̍ŋ kɔ̍ɔ̍lī, ma̍ bīī su᷅mndo̍ le̍ pāa̍le̍ŋ kpɛ᷅ŋ, chɔ̍ŋ i̍di̍i̍yo̍ ha̍a̍a̍ mi̍ pāa̍le̍ŋ lē dēl. 

13O̍ ko̍ŋ kɔ̍ɔ̍lī, mi̍ Dēēve̍ nyu̍nā po̍ chu̍ā pīāāndu̍ hi᷅ŋ a̍ yōōŋgōo̍ ho̍ō wo̍ āā, “Pōo̍, 
ɔ̍ɔ̄ lɛ̄ŋndē ŋ̄ fūla̍ le̍ŋ?” Mi̍ pōo̍ dīmūl ndu̍ āā, “Fi̍nyā nūu̍ A̍ma̍lɛ̍ka̍i̍tīi̍nɔ̍ɔ̍ o̍ cho̍ ni̍, 
kɛ̍ mbo̍ hu᷄ŋ cha᷅l o̍ lɛ̄ŋnde̍ŋ nde᷅ŋ ni᷄ŋ.” 

14Mi̍ Dēēve̍ nyu̍nā ndu̍ āā, “Vɛ᷅ pōo̍ sīōōŋīī bīi̍ nu̍m le̍ he̍ī tōsāa̍ le̍? Māsa̍ Mɛ̄lɛ̄ka̍ 
Ya̍a̍wɛ̄ɛ̄ pi̍la̍ o̍ hɛ̍li̍ wo̍, ndu̍ ŋ̄ bīī kɔ᷅llo̍ ni̍ mā dīi̍?” 

15Mi̍ Dēēve̍ ve̍e̍lū pūa̍a̍ ndūa̍a̍ chɔ̄ūwa̍ ō pīlɛ̍ mbo̍ dīmūl ndu̍ āā, “Kɔ̍ mā kɔ̍ di̍ī pōo̍ 
ho̍ō.” Mi̍ pūa̍a̍ Dēēvi̍a̍a̍ ō pīlɛ̍ kūā mbo̍ kɔ̍ di̍ī ndu̍. 

16Mi̍ Dēēve̍ di̍mūl pōo̍ ho̍ō āā, “Pōo̍ nūm pi̍la̍ nu̍u̍wa̍ pīɔ̍mndo̍ ho̍ō ni̍, fo̍ndōle̍ 
nūm pi̍la̍ ma̍lnu̍ŋ ni̍ ma̍ hu᷄ŋ sɔ̍lɔ̄la᷄ŋ ya̍ o̍ hɔ̄l kpe̍nde̍ke̍le̍ māā ā dīī māsa̍ Mɛ̄lɛ̄ka̍ 
Ya̍a̍wɛ̄ɛ̄ pi̍la̍ o̍ hɛ̍li̍ wo̍.” 

Dēēve̍ so̍li ̍chōndii̍ ̍bīīsie̍̍i ̍le̍ Sɔɔ̍ ̄a̍ Chōna̍ta᷅ŋ po̍ ndɔ ̄
17O̍ ko̍ŋ kɔ̍ɔ̍lī, mi̍ Dēēve̍ so̍lī chōndi̍i̍ bīīsi̍e̍i̍ le̍ Sɔ̍ɔ̄ nda̍ Chōna̍ta᷅ŋ po̍ ndɔ̄. 

18Ndu̍yɛ̍ mbo̍ dīmī māā ā pɛ̄ɛ̄ku̍ wa᷅ŋnda̍ Chu̍dā chōnde̍i̍ he̍ī. Chōnde̍i̍ he̍ī ī chō ī 
pōōnyīāā o̍ yāu̍ Cha̍su̍lūā wo̍ ni᷄ŋ. Chōndi̍i̍ ke̍ŋ cho̍ he̍ī ni̍. Mbo̍ dīmī āā, 

19“Ōo̍ wāŋnda̍ I̍sɔ̄lūɛ̄ī, wānāā nāā ba̍nāa̍ ā sɔ̄la̍ pīɔ̍mndo̍ o̍ pēmbūŋ I̍sɔ̄lūɛ̍i̍yo̍ŋ 
chōo̍. So̍vɛ̄i̍ya̍a̍ kpāāyāā bɛ̄ndūa̍a̍ ā de᷄l. 

20Lā di̍mūl bɛ̍ɛ̍ wāŋnda̍ Ka̍a̍tī chi̍e̍e̍ a̍ ndi̍ o̍kɔ̄ɔ̄ le̍. Lā yo̍ndā ndi̍ o̍ bɛ̍ɛ̄la̍ŋ A̍si̍kɛ̍lɔ̄ŋ 
chi̍e̍e̍ le̍, yɔ̄ŋi̍ wāŋ lāāndūa̍a̍ Fīli̍i̍tīāŋnda̍ a̍ tūe̍i̍ mā na᷄ŋ kɔ̄l. Lā di̍mūl nda̍ a̍ ndi̍ 
o̍kɔ̄ɔ̄ le̍, yɔ̄ŋi̍ wānāa̍ si̍nā ha̍ā Mɛ̄lɛ̄ka̍ le̍ wa̍ chūāūwāā ndāā la̍a̍ndūa̍a̍ ā tūe̍i̍ mā 
dɔ̄ɔ̄nu᷄ŋ nya̍a̍le̍. 

21“Mbɔ̄ māā pīɔ̄ɔ̄ si̍ā lɛ̄ o̍ pēmbūŋ Ki̍būāā wo̍ŋ chōo̍ le̍ fɔ̍, kɛ̄lɛ̄ŋgāā mī mɔ᷄m chu̍chū 
lo̍ŋ. Mbɔ̄ māā lɛ̄ŋndē Ki̍būāāle̍ŋ lē sīmnu̍ŋ po̍llo̍ fɔ̍. Kāni̍ fo̍ndōle̍, lo̍ŋ so̍vɛ̄i̍nɔ̍ kɔ̄l 
sīmūlāa̍ nyɛ̄ ndɔ̄ ka̍lā ka̍lā ka̍lā ndu̍ o̍o̍ sɔ̍ŋgā o̍ bā māā bōo̍ bɛ̍ndū le̍ ndu̍ māndāa̍ 
wo̍ ō chō ō mālāā ō fūlā o̍ ba̍a̍ ni᷄ŋ ni̍. Nyɛ̄ kālā ka̍lā Sɔ̍ɔ̄ ndu̍ o̍o̍ sɔ̍ŋgā o̍ bā le̍ ndu̍ 
māndāa̍ wo̍, lɛ̄ŋ ndo̍ŋ o̍ cho̍ ō mālāā ō sɔ̄vɛ̍i̍yo̍ ni̍. 

22Chīɔ̍u̍ Chōna̍ta᷅ŋ ndo̍, chīɔ̄ū dīyāa̍ o̍ wa̍ ni̍. Mūɛ̄ī fāŋīi̍ Sɔ̍ɔ̄ ve̍ īnyīɛ̍ɛ̍ bɛ̍ɛ̍ ndi̍i̍ nɔ̍ 
le̍. Wānāā kpāāyāā bɛ̄ndūa̍a̍ kpo̍u̍ chīŋa̍la᷅ŋndo̍ nda̍ mā dīu̍ nda̍. Tē nda̍ a̍a̍ si̍mu̍l 
ya̍a̍mɔ̍ɔ̍wa̍a̍ ndāa̍ pɛ̍, yōmɔ̄ɔ̍ nda̍ a̍a̍ ya᷅m nda̍ ni̍. 

23“Sɔ̍ɔ̄ nda̍ Chōna̍ta᷅ŋ, wānāā kɛ̄ndɛ̄ kɛ̍ndīāā wāŋnda̍ nda̍ a̍a̍ ka̍a̍la̍ kāālā bɛ̄ndōo̍ 
wa̍ ā sɔ̄la̍ pīɔ̍mndo̍. Mɛ̄ɛ̍ nda̍ wa̍ dīōm pīlɛ̍ chi̍e̍ēŋ yɛ̍, le̍nde̍ ko̍ni̍ nda̍ chō vɛ̄lɛ̄ dīōm 
pīlɛ̍ chi̍e̍e̍ pīɔ̍m ni̍. Nda̍ a̍a̍ ke̍lēŋā nda̍ a̍a̍ hi̍o̍ū mɛ̄ɛ̍ kōōŋndo̍ kēlēŋā nu̍a̍ā sɔ̄ɔ̍ 
chūa̍a̍ yɛ̍. Ndu̍yɛ̍ nda̍ a̍a̍ ke̍ndū ŋ̄dīāl nda̍ a̍a̍ hi̍o̍ū kpɔ̍kūŋnda̍. 

24“Wāŋ lāāndūa̍a̍ I̍sɔ̄lūɛ̄ī, lā cha᷄ŋ le̍ Sɔ̍ɔ̄, fo̍ndōle̍, ndu̍ to̍sa̍ ni̍ mi̍ lā chūɛ̄ɛ̄nu᷄ŋ 
ko̍lāla̍ si̍a̍ŋālā ba̍ā kālā lā bɛ̄ŋnda̍ŋ, ndu̍ to̍sa̍ ni̍ mi̍ lā chūɛ̄ɛ̄nu᷄ŋ nyɛ᷅m ba̍ā kālāŋ 
nda̍ tōōsīāā a̍ ko̍o̍līi̍yo̍ŋ ndo̍ŋ. 

25“So̍vɛ̄i̍ya̍a̍ kpāāyāā bɛ̍ndūa̍a̍ ā de᷄l, ā sɔ̄la̍ pīɔ̍mndo̍ o̍ chɔ̄ūwo̍. Chōna̍ta᷅ŋ cho̍ īhīni̍ 
o̍ vi̍lɛ̍i̍yo̍ o̍ pēmbo᷄ŋ tɛ̄ɛ̄ŋ. 

26“Mɔ̍nɛ̍i̍ bīī ya̍ le̍ nūm cha᷄ŋ nūu̍ Chōna̍ta᷅ŋ. 

A̍ wa̍ bɔ̍ɔ̍ wa̍nā kɛ̍ndɛ̄ nāa̍ ya̍ chu̍a̍. Kāālā nūm o̍o̍ nɔ̍ le̍ ya̍ wo̍ ō wa̍ ō bɔ̄ɔ̍, ndu̍ o̍o̍ 
hi̍o̍ū bɛ̍ɛ̍ mɛ̄ɛ̍ wānā pɔ̍nɔ̍ɔ̍ kāālā nu̍a̍ā wānā la̍nɔ̍ɔ̍ yɛ̍. 

27“So̍vɛ̄i̍ya̍a̍ kpāāyāā bɛ̄ndūa̍a̍ ā de᷄l. Wōlɔ̄ɔ̄lā ndāla̍ chɔ̄ūla̍ŋ lā chō lā mālāā lɛ̄ŋ lā 
tāmbɛ̍i̍la̍ŋ la̍ŋ.” 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 2 

Ā sīīŋgu̍u̍ Dēēve̍ māsā bɛn̍dōo̍ lē lɛŋ̄ndē Chu̍dāle̍ŋ 
1O̍ ko̍ŋ kɔ̍ɔ̍lī, mi̍ Dēēve̍ nyu̍nā Mɛ̄lɛ̄ka̍ Ya̍a̍wɛ̄ɛ̍ dīōm āā, “Bāā I̍ kɔ̍ o̍ chi̍o̍o̍ ō pīlɛ̍ 
Chu̍dā mī kɔ̍ cha᷅l lo̍ŋ?” Mi̍ Mɛ̄lɛ̄ka̍ Ya̍a̍wɛ̄ɛ̄ chɛ᷅l āā, “E̍ī, kɔ̍.” Mi̍ Dēēve̍ lo᷅ o̍ ko̍ŋ mbo̍ 
nyūnā ndu̍ āā, “Chi̍e̍e̍ kūɛ̍ɛ̍nɛ̍ ya̍ I̍ kɔ̍ yɛ̍?” Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Kɔ̍ 
mā kɔ̍ cha᷅l Hi̍būlɔ̄ŋ” 

2O̍ ko̍ŋ, mi̍ Dēēve̍ chu̍ā lāāndāā ndūāā ŋi̍ɔ̍ɔ̍ŋnda̍, nda̍ yɔ̍nūŋ ni̍ māā Āhīno̍wām 
chūā wāā Chɛ̍si̍lūɛ̄ɛ̄, a̍ Ābi̍kēē, la̍nɔ̍ Na̍bāl, wānā wa̍ā Ka̍mɛ̄l, o̍ mɛ̍i̍yo̍, 

3o̍ ko̍ŋ kɔ̍ɔ̍lī, a̍ pūa̍a̍ ndūa̍a̍ chɔ̄ūwa̍ ndu̍yɛ̍ a̍ yu̍ŋgu̍la̍ ndāla̍ŋ kpo̍u̍ ma̍ kūā o̍ chi̍o̍o̍ŋ 
Hi̍būlɔ̄ŋ ma̍ kɔ̍ cha᷅l lo̍ŋ. 

4O̍ ko̍ŋ kɔ̍ɔ̍lī, mi̍ wāŋnda̍ Chu̍dā a̍ ma̍lnu᷄ŋ ma̍ kūā Hi̍būlɔ̄ŋ, nāa̍ Dēēve̍ o̍ wa̍ wa̍. 
Ma̍ kɔ̍ ta̍la̍ ndu̍ chūɛ̄īya̍ŋ o̍ lēbōl le̍ mbō sīmnu᷄ŋ ma̍sāa̍ le̍ būŋgɛ̄ī Chu̍dāve̍ kpo̍u̍. 
Te̍le̍ŋ ti̍ŋ hīōūwɔ̄ɔ̍, mi̍ Dēēve̍ tu̍ɛ̍ī māā wāŋnda̍ Cha̍bɛ̍sī Ki̍li̍a̍a̍dī nda̍ kɔ̍ chu̍ā 
dīāllu᷄ŋ Sɔ̍ɔ̄ wo̍ŋ ni̍ ma̍ kɔ̍ chɔ᷅ mu̍ŋ. 

5O̍ ko̍ŋ, mi̍ Dēēve̍ yɔ̄ŋ ki̍i̍la̍a̍ ndūa̍a̍ nāa̍ pūa̍a̍ Cha̍bɛ̍sī Ki̍li̍a̍a̍dī chūā a̍ yōōŋgōo̍, 
mbo̍ dīmūl nda̍ āā, “Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ nya̍ sa̍lā fɔ̍, fo̍ndōle̍, le̍ mɛ̄ɛ̍ 
nya̍ hīōū lāchī a̍ māsānɔ̍ nyāa̍ Sɔ̍ɔ̄ dīīkɔ᷄ŋndo̍ mi̍ lā kɔ̍ chu̍ā dīāllūŋ ndɔ̍ŋ mi̍ lā hu᷄ŋ 
chɔ᷅ mu̍ŋ yɛ̍. 

6Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ wa̍nā kɛ̍ndɛ̄ nāa̍ nya̍ chūā, ndu̍yɛ̍ mbō lo̍ o̍ lēdīōm 
a̍ nya̍ fɔ̍. Ndu̍yɛ̍ le̍ nyɛ̄ nya̍ tōsa̍ ho̍ō wo̍, I̍ cho̍ nya̍ kɛ̄ndɛ̄ī ke̍ŋ mīŋgūl. 

7Le̍la̍ŋ lā sīmu̍l kɔ᷅lta̍ŋ ndu̍yɛ̍ mī lā wa̍ wānāā dīāllūŋ kālā. Māsānɔ̍ nyāa̍ Sɔ̍ɔ̄ o̍ vi᷅, 
ya̍ wāŋnda̍ Chu̍dā a̍ si̍i̍ŋgu̍u̍ ni᷅ŋ māsāa̍ nda̍ chōo̍ kpo̍u̍ ni̍.” 

Ā sīīŋgu̍u̍ Īsībo̍siɛ̍t̍ī māsāa̍ le̍ Is̍ɔl̄ūɛī̄ 
8Bōōndi̍i̍ Sɔ̍ɔ̄ wa̍ yōōmū ve̍, A̍bi̍nā, po̍ Na̍ā wo̍, ndu̍ wa̍ pūa̍a̍ chɔ̄ūwāa̍ Sɔ̍ɔ̄ wa̍ 
bōlle̍ŋ ni̍. Kɛ̍ mi̍ ndu̍ hi̍a̍lu᷄ŋ Fīli̍i̍tīāŋnda̍ o̍ chɔ̄ūwo̍ mbo̍ nyāānu᷄ŋ. Mbo̍ chūā 
Īsībo̍si̍ɛ̍tī, po̍ Sɔ̍ɔ̄ wo̍ ma̍ tāŋnu᷄ŋ Chɔ̍ɔ̍dāŋ le̍e̍lōo̍, ma̍ kɔ̍ cha᷅l Ma̍ha̍nēm chi̍e̍e̍. 

9O̍ ko̍ŋ kɔ̍ɔ̍lī, mi̍ A̍bi̍nā ko̍ŋ ō sīīŋgūū Īsībo̍si̍ɛ̍tī māsāa̍ le̍ būŋga᷄ŋ mu᷅ŋ, mu̍ŋ yɔ̍nūŋ 
ni̍ māā Ki̍li̍a̍a̍dī a̍ A̍sīɛ̄ɛ̄, a̍ Chɛ̍si̍lūɛ̄ɛ̄, a̍ E̍fi̍lūēm, a̍ Bɛ̍ŋnja̍mīŋ. Sɔ̍ŋgɔ̍ lɛ̄ŋndē I̍sɔ̄lūɛ̍i̍ 
kpo̍u̍ Īsībo̍si̍ɛ̍tī o̍ wa̍ māsāa̍ chōo̍ ni̍. 

10Īsībo̍si̍ɛ̍tī o̍ wa̍ wɔ̄sīla̍ŋ be̍le̍-hi̍ɔ̍ɔ̍lu̍ (40) ma̍ sīīŋgūū ndu̍ Māsāa̍ I̍sɔ̄lūɛ̄ī. Ndu̍yɛ̍ 
mbo̍ tōsā māsāle̍ŋ I̍sɔ̄lūɛ̄ī le̍ wɔ̄sīla̍ŋ lā tīɔ̍ɔ̍ŋ. Kɛ̍ būŋgɛ̄ī Chu̍dāve̍ ndi̍ ki̍nɛ̍i̍, mi̍ nda̍ 
hīāūnu᷄ŋ Dēēve̍ kɔ̄ɔ̄lī. 

11Ndu̍yɛ̍ Hi̍būlɔ̄ŋ chi̍e̍e̍ Dēēve̍ wa̍ īchāli̍ ni̍. Ō tōsa̍ māsāle̍ŋ Chu̍dā le̍ wɔ̄sīla̍ŋ lā 
ŋɔ᷄mmɛ̍ū a̍ pāŋgo̍ŋ ŋ̄ ŋɔ᷄mpu᷅m. 

Sɔŋ̍gɔ ̍yɔn̍u̍ŋ wa᷅ŋnda̍ Is̍ɔl̄ūɛī̄ tɛɛ̍ŋ̄ a̍ wāŋnda̍ o̍ būŋgɛī̄ Chu̍dāve̍ niŋ᷄ ndo̍ 
12Ō wa̍ a̍ te̍le̍ŋ pi᷅lɛ̍, mi̍ A̍bi̍nā po̍ Na̍ā wo̍, o̍ wa̍ pūa̍a̍ chɔ̄ūwāa̍ Sɔ̍ɔ̄ wa̍ bōlle̍ŋ ndo̍ 
ō chu̍ā pūa̍a̍ chɔ̄ūwāa̍ Īsībo̍si̍ɛ̍tī wa̍, ndu̍ yɔ̍nūŋ māā po̍ Sɔ̍ɔ̄ wo̍ ni̍, ma̍ cha᷄ŋ nāa̍ 
nda̍ wa̍ īchāli̍ Ma̍ha̍nēm nda̍ ma̍ kūā Ki̍bīɔ̄ŋ. 

13O̍ ko̍ŋ kɔ̍ɔ̍lī, mi̍ Cho̍wa̍bī, po̍ Sɛ̄lu̍i̍yā wo̍ ndu̍ chu̍ā vɛ̄lɛ̄ pūa̍a̍ chɔ̄ūwāa̍ Dēēvi̍a̍a̍ 
ma̍ bɔ̄ɔ̄ŋi̍āŋ Ki̍bīɔ̄ŋ o̍ mɛ̄ŋmā ībūŋga᷄ŋ īkɛ̄i̍. Ma̍ chāl o̍ mɛ̄ŋmā ībūŋgā mā māŋ vēlāa̍ 
vēllē, mɛ̄ɛ̍ ha̍ā cha᷄l ba̍ā mi̍ ha̍ā chāl ba̍ā. 

14Mi̍ A̍bi̍nā lo᷅ o̍ ko̍ŋ mbo̍ dīmūl Cho̍wa̍bī āā, “Nūm hɛ̍li̍ pu̍a̍a̍ nu̍mnda̍ ā ti᷄ŋ mī ya̍ 
I̍ hɛ̍li̍ vɛ̄lɛ̄ a̍ ni̍a̍a̍ ā ti᷄ŋ mā chɛ᷄ŋ mā sɔ̄ŋga̍, mī ŋ̄ chē wānāā nda̍ chō yōmɔ̄ɔ̄ wa̍.” Mi̍ 
Cho̍wa̍bī di̍mī āā, “Bālā tīɔ̍ɔ̍ŋ I̍ chɛ̍l ā chɔ̍ŋ ā sɔ̄ŋga̍.” 

15O̍ ko̍ŋ, mi̍ ku̍ndā o̍ ku̍ndā hɛ̄lī pūa̍a̍ nda̍ tɛ̄ɛ̄ŋ. Mi̍ ku̍nda̍ Īsībo̍si̍ɛ̍tī wo̍ hɛ̄lī pūa̍a̍ 
ŋ̄wāŋ tɔ̍ a̍ ā ŋīɔ̍ɔ̍ŋ, fūlāa̍ o̍ yu̍ŋgu̍ Bɛ̍ŋnja̍mīŋ chōo̍. Mi̍ ku̍nda̍ Dēēvi̍o̍o̍ nda̍ hɛ̄lī vɛ̄lɛ̄ 
pūa̍a̍ tɔ̍ a̍ ā ŋīɔ̍ɔ̍ŋ. Mi̍ ku̍ndālā sālā tīɔ̍ɔ̍ŋnda̍ŋ ndāŋ lā sa̍āŋ sɔ̍ŋgɔ̄ɔ̍ vēllāa̍ vēllē. 

16Kɛ̍ nda̍ kpo̍u̍, mi̍ wānā o̍ wānā sa̍ā chāa̍ŋ ndɔ̍ nda̍ wa̍ sɔ̍ŋgɔ̄ɔ̍ wo̍ yīīŋnde̍ o̍ lēbōl 
vēllāa̍ o̍ vēllē, mbo̍ chūkū ndu̍ a̍ mūɛ̍i̍, ma̍ dīūwa᷅ŋ. Nyɛ̄ ko̍ŋ to̍sa̍ ni̍ ma̍ kē fo̍ndāŋ 
kōŋ dīōla̍ŋ āā, Hɛ̄līkāā-Ha̍su̍lūīm 

17O̍ ko̍ŋ kɔ̍ɔ̍lī, mi̍ sɔ̍ŋgɔ̄ɔ̍ kīōlū nda̍ ni̍ko̍ tɛ̄ɛ̄ŋ pāa̍le̍ le̍ŋ lo̍ŋ mbo̍ tūūlū tūūlo̍o̍ pīla̍. 
Kɛ̍ mi̍ ku̍nda̍ Dēēvi̍o̍o̍ yām A̍bi̍nā nda̍ pūa̍a̍ I̍sɔ̄lūɛ̍i̍ya̍a̍ tu̍a̍a̍ wa̍ lo̍ŋ nda̍. 

18Ndu̍yɛ̍ Cho̍wa̍bī kāla̍ ndɔ̍ wa̍ Sɛ̄lu̍i̍yā ni̍. Sɛ̄lu̍i̍yā ko̍ŋ ndu̍ ko̍ni̍ ndu̍ o̍o̍ ve̍lū 
Ābi̍sīāā, nda̍ A̍sa̍hɛ̄l ni̍. Ndu̍yɛ̍ pūa̍a̍ ndūa̍a̍ ha̍ā, nda̍ ya̍a̍ kpo̍u̍ ā wa̍ o̍ sɔ̍ŋgɔ̄ɔ̍ ho̍ō 
ni᷄ŋ. A̍sa̍hɛ̄l yɛ̍ nyāānɔ᷄ŋndo̍ pi̍la̍ ndu̍ ndu̍ o̍o̍ nya̍a̍nūŋ ni̍ māā kīa̍l. 

19O̍ ko̍ŋ, mi̍ A̍sa̍hɛ̄l ti̍sā A̍bi̍nā tōūwɔ̄ɔ̍. Mɛ̄ɛ̍ o̍ wa̍ ndu̍ tōūwɔ̄ɔ̍, ndu̍ su̍e̍e̍ hɔ̄lte̍ŋ lē 
wa̍ ndu̍ kɔ̄ɔ̄lī ni̍, ō ve̍ to̍fā bā o̍ bā le̍. 

20O̍ ko̍ŋ, mi̍ A̍bi̍nā mu̍li᷄ŋ mbo̍ dīmūl ndu̍ āā, “A̍sa̍hɛ̄l, nu᷄m cho̍ ya̍ kīlta̍ŋ kɔ̄ɔ̄lī ni̍?” 
Mi̍ A̍sa̍hɛ̄l chɛ᷅l āā, “E̍ī, ya̍ ni̍.” 

21Mi̍ A̍bi̍nā di̍mūl ndu̍ āā, “Fa̍ŋa̍ŋ ya̍ kɔ̄ɔ̄lī. Tē so̍vɛ̄i̍nɔ̍ chēle̍ŋ ni̍ ā tōl ndu̍ kɔ̄ɔ̄lī, tē 
a̍ bīī ndu̍ pɛ̍ a̍ pu̍u̍ nyɛ̄m ndɔ̍ŋ chɔ̄ūwo̍ŋ.” Kɛ̍ A̍sa̍hɛ̄l chɛ̍l mbō fāŋa̍ŋ ndu̍ kɔ̄ɔ̄lī le̍. 

22Mɛ̄ɛ̍ nda̍ kūɛ̄ vɛ̄lɛ̄ kpɛ̍ɛ̍, mi̍ A̍bi̍nā mu̍li᷄ŋ mbo̍ dīmūl ndu̍ āā, “A̍sa̍hɛ̄l, fa̍ŋa̍ŋ ya̍ 
kɔ̄ɔ̄lī, I̍ ye̍e̍ma̍ mī di̍ī nu̍m te̍. Kāni̍ fo̍ndōle̍, I̍ ye̍e̍ma̍ mī si̍mu̍l Cho̍wa̍bī bɛ̍ nūm te̍.” 

23Kɛ̍ A̍sa̍hɛ̄l chɛ̍l mbō fāŋa̍ŋ ndu̍ kɔ̄ɔ̄lī le̍. O̍ ko̍ŋ, mi̍ A̍bi̍nā mu̍lī ba̍l tu᷅mndo̍ mbo̍ 
vīa̍ŋ a̍ ndu̍, mi̍ ba̍llo̍ kɔ̍ fu̍lā ndu̍ o̍ kɔ̄ɔ̄, mbo̍ dēl mbo̍ wū. Mɛ̄ɛ̍ pūa̍a̍ Dēēvi̍a̍a̍ fūūlu̍u̍ 
nāa̍ A̍sa̍hɛ̄l o̍ wa̍ īhīni̍ o̍ vi̍lɛ̍i̍yo̍ wa̍, nda̍ kpo̍u̍ ma̍ sīm lo̍ŋ. 

24Kɛ̍ mi̍ Cho̍wa̍bī nda̍ Ābi̍sīāā a̍ hi̍a̍ū lāchī a̍ A̍bi̍na̍ kīlta̍ŋ kɔ̄ɔ̄lī. Ā lo̍ ndu̍ tōūwɔ̄ɔ̍ 
ha̍a̍a̍ ma̍ fūūlūū a̍ ndu̍ o̍ Pēmbīī A̍māāve̍, kūmbū Ki̍a̍ā wo̍, le̍ kɔ̄la̍ŋ o̍ nɛ̄i̍ ku̍ɛ̄ o̍ 
po̍llo̍ Ki̍bīɔ̄ŋ ndo̍. Fūūlūū ndāa̍ lo̍ŋ, pāa̍le̍ŋ lē wa̍ ni᷅ŋ le̍ ni᷅ŋ le̍ dēlɔ̄ɔ̍. 

25O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwāa̍ Īsībo̍si̍ɛ̍tī wa̍, a̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ 
wa̍ ā chūūŋgi̍āŋ vɛ̍lɛ̄ A̍bi̍nā kɔ̄ɔ̄lī, ma̍ kɔ̍ di̍i̍ŋ pe̍mbēi̍ chōo̍. 

26Mi̍ A̍bi̍nā ve̍e̍lū Cho̍wa̍bī chōo̍ cho̍o̍, mbo̍ dīmūl ndu̍ āā, “Cho̍wa̍bī, bāā 
dīūwa᷅ŋndo̍ ko̍ na̍a̍ ŋ̄ lō ni̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍? A̍ si̍nā nu̍a̍ā māā tē ŋ̄ lo̍ dīūwa᷅ŋndo̍ 
ho̍ō pɛ̍, mɛ̄ɛ̄lu̍la̍ŋ kpɔ̍ŋ, ī chō lēwɔ̄ū a̍ na̍a̍ le̍? A̍ si̍nā nu̍a̍ā māā na̍a̍ nya̍ā wānāā 
pi᷄lla̍ le̍ na̍a̍ ŋ̄ chō le̍? A̍ di̍mūl ni᷅ŋ pūa̍a̍ nu̍mnda̍ mā fāŋa̍ŋ na̍a̍ kɔ̄ɔ̄lī le̍?” 

27Mi̍ Cho̍wa̍bī lō o̍ ko̍ŋ mbo̍ dīmūl ndu̍ āā, “A̍bi̍nā, I̍ me̍na̍ŋ o̍ Mɛ̄lɛ̄ka̍ cho̍ yōōmū 
wo̍ po̍, tē nūm o̍o̍ su̍u̍ le̍, pūa̍a̍ nīa̍a̍ ā wa̍ lō nya̍ tōūwɔ̄ɔ̍ ha̍a̍a̍ mī pāa̍le̍ŋ lē sɛ̄ sīɔ̄dīi̍” 

28O̍ ko̍ŋ, mi̍ Cho̍wa̍bī hɔ᷅ŋ bu̍lu̍ chɔ̄ūwo̍ le̍ pūa̍a̍ ndūa̍a̍ dīmūllo̍ māā chɔ̄ūwo̍ chūū. 
Ndu̍yɛ̍ mɛ̄ɛ̍ nda̍ tūēī ndɔ̍ɔ̍ bu̍lu̍ ko̍ŋ, ma̍ fāŋa᷄ŋ I̍sɔ̄lūɛ̍i̍ya̍ kɔ̄ɔ̄lī, mi̍ chɔ̄ūwo̍ mɛ̄ɛ̄lū. 

29O̍ ko̍ŋ kɔ̍ɔ̍lī, mi̍ A̍bi̍nā nda̍ pūa̍a̍ ndūa̍a̍ ā mālnu᷄ŋ ma̍ bīī mīīŋgōo̍. Ma̍ lō kɔ̄la̍ŋ 
īchɔ̄l kōŋ o̍ lɛ̄ŋndē dɛ̍ŋgbɛ̍le̍ ho̍lnu̍ŋ Chɔ̍ɔ̍dāŋ nda̍ŋ nde̍ŋ ni᷄ŋ ha̍a̍a̍ mi̍ pāa̍le̍ŋ lē 
sīā. Ma̍ kɔ̍ ta᷅ŋ Pīo̍o̍ Chɔ̍ɔ̍dāŋ, ma̍ yāāŋgāā vɛ̄lɛ̄ kɔ̄la̍ŋ īdīi̍ kōŋ kpe̍e̍ ma̍lāŋ nda̍ 
fūūlūū Ma̍ha̍nēm nāa̍ nda̍ chɛ᷄ŋ nda̍. 

30Cho̍wa̍bī bɛ̍ɛ̍ nda̍ pūa̍a̍ ndūa̍a̍ ma̍ kūānu᷄ŋ. Mi̍ Cho̍wa̍bī chūūŋgīāā pūa̍a̍ 
chɔ̄ūwāa̍ Dēēvi̍a̍a̍, ā o̍ ku̍ɛ̄ o̍ sɔ̍ŋgɔ̄ɔ̍ wa̍ kpo̍u̍ na̍a̍ pi᷅lɛ̍. O̍ ko̍ŋ, mbo̍ sāālu᷄ŋ māā ō 
fūla̍ o̍ A̍sa̍hɛ̄l kɔ̍ɔ̍lī, pūa̍a̍ chɔ̄ūwa̍ ŋ̄wāŋ tɔ̍ a̍ wānāā ŋɔ̍ma̍hīɔ̍ɔ̍lu̍ nda̍ lo̍ o̍ chɔ̄ūwo̍ 
ni̍. 

31Kɛ̍ mi̍ pūa̍a̍ chɔ̄ūwāa̍ Dēēvi̍a̍a̍ nda̍ dīī pūa̍a̍ chɔ̄ūwāa̍ A̍bi̍nā wa̍, a̍ fu̍la̍ o̍ yu̍ŋgu̍ 
Bɛ̍ŋnja̍mīŋ ndo̍ chōo̍ wa̍, kɛ̄mɔ̄ɔ̍ lē yāa̍ a̍ ŋ̄wāŋ be̍le̍ ŋɔ᷄mpu᷅m (360). 

32O̍ ko̍ŋ kɔ̍ɔ̍lī, mi̍ Cho̍wa̍bī nda̍ pūa̍a̍ ndūa̍a̍ ā chūā dīāllu᷄ŋ A̍sa̍hɛ̄l wo̍ŋ, ma̍ kɔ̍ chɔ᷅ 
mu̍ŋ o̍ sɛ̄i̍ nda̍ yu̍ŋgo̍o̍ ni᷄ŋ Bɛ̍ti̍lɛ̍hɛ̄m. Mi̍ Cho̍wa̍bī nda̍ pūa̍a̍ ndūa̍a̍ ā mālnu᷄ŋ ma̍ 
bīī mīīŋ̄gōo̍. Ma̍ lɔ̄ɔ̄lū īchɔ̄l kōŋ kɔ̄la̍ŋ pi̍i̍ pi̍i̍, a̍ pāa̍le̍ si̍a̍āle̍ŋ ki̍nɛ̍i̍ nda̍ fūūlu̍u̍ 
Hi̍būlɔ̄ŋ ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 3 

1Mi̍ sɔ̍ŋgɔ̄ɔ̍ hīāū lāchī le̍ te̍le̍ŋ vi̍lɛ̄ī ku̍ndālā tīɔ̍ɔ̍ŋnda̍ŋ nda᷅ŋ tɛ̄ɛ̄ŋ, ku̍nda̍ Dēēvi̍o̍o̍ 
a̍ ku̍nda̍ yu̍ŋgu̍ Sɔ̍ɔ̄ wo̍. Kɛ̍ mi̍ ku̍nda̍ Dēēvi̍o̍o̍ hīāū lāchī a̍ kpāāyāa̍ sɔ̄lāa̍, mi̍ 
kpāāya̍ ku̍nda̍ yu̍ŋgu̍ Sɔ̍ɔ̄ wo̍ ndu̍ hi̍a̍ū lāchī a̍ dɔ̄ɔ̄na᷄ŋndo̍. 

Pūa̍a̍ Dēēve̍ ve̍lū Hib̍ūlɔŋ̄ nda̍ 

2Bōōndi̍i̍ Dēēve̍ wa̍ Hi̍būlɔ̄ŋ nde̍, mbo̍ vīālū pūa̍a̍ lo̍ŋ a̍ ŋɔ̍mpu᷅m. Pūa̍a̍ ka̍ŋ nda̍ 
cho̍ ha̍ā ni̍. Po̍ ndɔ̍ tāso̍o̍ wa̍ A̍mi̍nɔ̄ŋ ni̍. Ndu̍ kāla̍ ndɔ̍ wa̍ Āhīno̍wām, chūā wāā 
Chɛ̍si̍lūɛ̄ɛ̄ ni̍. 

3Ō dīi̍ŋ ndɔ̄ɔ̍ dīōla̍ŋ āā Chi̍li̍a̍a̍bī. Ndu̍ ndu̍ kāla̍ ndɔ̍ wa̍ Ābi̍kēē ni̍, Na̍bāl, wānā 
wa̍ā Ka̍mɛ̄l chi̍e̍e̍ la̍nɔ̍ o̍ mɛ̍i̍yo̍. Po̍ ndɔ̄ ya̍a̍ ndɔ̄ɔ̍ dīōla̍ŋ āā A̍bi̍sa̍lɔ̄m ni̍. Ndu̍ kāla̍ 
ndɔ̍ wa̍ Ma̍a̍kāā ni̍, Māsāa̍ Ta̍māā o̍ wa̍ Kɛ̍ɛ̍sīɔ̄ɔ̄ wo̍ chūā ndɔ̄ɔ̍. 

4Po̍ ndɔ̄ hi̍ɔ̍ɔ̍lo̍o̍ dīōla̍ŋ āā Ādo̍ni̍chā. Ndu̍ kāla̍ ndɔ̍ wa̍ Hākīki̍tī ni̍. Ō ŋūɛ̍ɛ̍no̍o̍ 
dīōla̍ŋ āā Sīɛ̄fa̍tīāā, ndu̍ kāla̍ ndɔ̍ dīōla̍ŋ āā Ābi̍tāā. 

5Ō ŋɔ᷄mpu᷅m ndo̍ dīōla̍ŋ āā I̍ti̍lūēm. Ndu̍ kāla̍ ndɔ̍ dīōla̍ŋ āā Ɛ̍ki̍lāā. Bo̍o̍ndi̍i̍ Dēēve̍ 
wa̍ Hi̍būlɔ̄ŋ nde̍ o̍ ve̍lū chūāūwa̍ pūa̍a̍ ha̍ā kpo̍u̍ ni̍. 

A̍bin̍ā hio̍̍u̍nu᷄ŋ Dēēve̍ kɔɔ̄l̄ī 
6O̍ ko̍ŋ kɔ̍ɔ̍lī, mi̍ sɔ̍ŋgɔ̄ɔ̍ wā hīōūwɔ̄ɔ̍ lāchī kɛ᷅ yu̍ŋgu̍ Dēēvi̍o̍o̍ tɛ̄ɛ̄ŋ, a̍ yu̍ŋgu̍ Sɔ̍ɔ̄ wo̍. 
Ndu̍yɛ̍ mi̍ A̍bi̍nā, wāna̍ wa̍ pūa̍a̍ chɔ̄ūwāa̍ Sɔ̍ɔ̄ wa̍ bōlle̍ŋ ndo̍ ō tōsā mbo̍ sīmnu᷄ŋ 
wa᷅na̍ kpāāyā o̍ chīɛ̍i̍ Sɔ̍ɔ̄ wo̍ ni᷄ŋ. 

7Sɔ̍ɔ̄ ndu̍ o̍o̍ nɔ̍ la̍nɔ̍ pɔ̍mbɔ̄ pīlɛ̍, dīōla̍ŋ āā Lu̍i̍si̍pā, chu̍a̍ E̍yā wo̍. Mi̍ ī yɔ̄nu᷄ŋ mi̍ 
Īsībo̍si̍ɛ̍tī o̍ chi̍i̍kūū māā A̍bi̍nā cho̍ nda̍ chūa̍a̍ ho̍ō. Pāa̍le̍ pi᷅lɛ̍, mi̍ Īsībo̍si̍ɛ̍tī di̍mūl 
A̍bi̍nā āā, “A̍bi̍nā, a̍ to̍sa̍ sūɛ̍i̍ wɔ̍ɔ̍ŋ. Nūm o̍o̍ nɔ̍ ku̍e̍ē mī nūm o̍o̍ wa̍ a̍ la̍nɔ̍ɔ̍ fi̍nyā 
nūu̍ le̍.” 

8O̍ ko̍ŋ, mi̍ A̍bi̍nā o̍ du̍a̍u̍nu᷄ŋ tu̍mbe̍ o̍ ka̍lā ka̍lā a̍ Īsībo̍si̍ɛ̍tī, le̍ nyɛ̄ o̍ di̍mu̍l ndu̍ 
ko̍ŋ ndo̍. Mi̍ A̍bi̍nā di̍mūl ndu̍ āā, “Īsībo̍si̍ɛ̍tī, ā chē ya̍ ko̍ bɛ̍ɛ̍ āā tūŋndo̍ ya̍ I̍ cho̍ o̍ 
lɛ̄ŋndē Chu̍dāle̍ŋ ni᷄ŋ ni̍, I̍ si̍nā i̍kɛ̍ndɛ̄ le̍? Le̍ te̍le̍ŋ vi̍lɛ̄ī fi̍nyā nūm ni̍, yu̍ŋgu̍ ndɔ̄ɔ̍ 
ni̍, a̍ wānāya᷅ŋ ndɔ᷄ŋ, a̍ chāāŋāā ndūa̍a̍ kpo̍u̍ I̍ cho̍ nya̍ dīīkɔ᷄ŋndo̍. I̍ chɛ̍l mī ma̍l nya̍ 
Dēēve̍ o̍ bā mbō yēm nya̍ le̍. Le̍ wānā la̍nɔ̍ɔ̍ ŋ̄ sīīŋgūū ya̍ wānā wɔ̍ɔ̍ŋ pāa̍le̍ hāūle̍ŋ 
nde᷅ŋ ni̍? 

9-10Le̍ nyɛ̄ ŋ̄ to̍sa̍ ho̍ō a̍ ya̍ wo̍, I̍ me̍na̍ŋ o̍ Mɛ̄lɛ̄ka̍ po̍, mɛ̄ɛ̍ mī to̍sa̍ mī nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ chu̍e̍l Dēēve̍ būŋgɛ̄i̍ yo̍ ō yɔ̄nu̍ŋ. Mi̍ Mɛ̄lɛ̄ka̍ chūēl Dēēve̍ būŋgɛ̄i̍ māā ō 
chō māsāle̍ŋ nde᷅ŋ sōlī o̍ fi̍nyā nūmndo̍ chi̍ɛ̍ī ni̍ŋ mbō ke̍ Dēēve̍, mī Dēēve̍ wa̍ 
māsāa̍ le̍ I̍sɔ̄lūɛ̄ī a̍ Chu̍dā kpo̍u̍, chɔ̍ŋ Da᷅ŋ chi̍e̍e̍ mbō kūɛ̄ Bɛ̄ɛ̄si̍ɛ̍bā. Ndu̍yɛ̍ mɛ̄ɛ̍ mī 
to̍sa̍ mī ī yɔ̄nu̍ŋ mɛ̄ɛ̍ Mɛ̄lɛ̄ka̍ dīmi̍ yɛ̍.” 

11Mɛ̄ɛ̍ Īsībo̍si̍ɛ̍tī o̍ tu̍e̍ī nyɛ̄ A̍bi̍nā o̍ di̍mi̍ wo̍, mi̍ sīōōŋnde̍ bīī Īsībo̍si̍ɛ̍tī, ō nɔ̄la̍ mbō 
sōō ba̍kō le̍. 

12O̍ ko̍ŋ kɔ̍ɔ̍lī, mi̍ A̍bi̍nā vi̍ām ki̍i̍la̍a̍ nāa̍ Dēēve̍ chu̍a̍ Hi̍būlɔ̄ŋ a̍ yōōŋgōo̍ ho̍ō, mbo̍ 
dīmūl Dēēve̍ āā, “I̍ si̍nā māā nu̍m nɔ̍ lɛ̄ŋnde̍ŋ nde᷅ŋ kpo̍u̍ ni̍. Tē a̍ chɛ̍l pɛ̍ mā to̍sa̍ 
chɛ̄la᷅ŋ kɔ̄l nyūlōo̍ a̍ ya̍, I̍ nɔ̍lā mī mu̍li̍ I̍sɔ̄lūɛ̍i̍ya̍ kpo̍u̍ ku̍mbū nūmndo̍.” 

13Mi̍ Dēēve̍ lo᷅ o̍ ko̍ŋ mbo̍ dīmūl ndu̍ āā, “Ō na᷄ŋ le̍nde̍. Kɛ̍ ndu̍yɛ̍ nūm bɛ̍ɛ̍ mɛ̄ɛ̍ mā 
to̍sa̍ fɛ̍lɛ̍ŋ nyɛ᷅ ya̍ I̍ cho̍ nu̍m dīmūllo̍ mālāŋ ya̍ I̍ to̍sā chɛ᷅la᷅ŋ kɔ̄l nyūlōo̍ a̍ nu̍m. Tē 
a̍ ye̍e̍ma̍ pɛ̍ mī ŋ̄ bɔ̄ŋa̍ hɔ̄lla̍ na̍a̍ nu̍m mī to̍sa̍ chɛ̄la᷅ŋndo̍ a̍ nūm, mɛ̄ɛ̍ chu̍u̍ ya̍ fɛ̍lɛ̍ŋ 
Ma̍kāl la̍a̍ nī, chūa̍ Sɔ̍ɔ̄ wo̍.” 

14O̍ ko̍ŋ kɔ̍ɔ̍lī, mi̍ Dēēve̍ vi̍ām vɛ̄lɛ̄ ki̍i̍la̍a̍ nāa̍ Īsībo̍si̍ɛ̍tī, po̍ Sɔ̍ɔ̄ wo̍ chūā. Mbo̍ dīmūl 
ndu̍ āā, “Mi̍ŋgi̍ ya̍ Ma̍kāā o̍ bā, la̍a̍ nūu̍ o̍ cho̍ ni̍. Le̍ mī sɔ̍la̍ ndu̍ o̍ nɔ̄ɔ̍ ni᷄ŋ, 
Fīli̍i̍tīāŋnda̍ kɛ̄mɛ̄ ya̍ I̍ di̍ī ni̍, mi̍ hu᷅ŋ a̍ kɔ̄lūlā bōlīī tūūla̍ ndāla̍ŋ o̍ Sɔ̍ɔ̄ fi̍nyā 
nūmndo̍, ma̍lāŋ o̍ ke᷅ ya̍ ndu̍.” 

15Ndu̍yɛ̍ Ma̍kāl wa̍ ni̍ŋ o̍ nɔ̄ɔ̍ po̍ pi᷅lɛ̍ o̍ bā dīōla̍ŋ āā Pa̍li̍tīɛ̄ɛ̄, po̍ La̍i̍sī wo̍. Kɛ̍ mi̍ 
Īsībo̍si̍ɛ̍tī vi̍ām pūa̍a̍ ndūa̍a̍ ma̍ kɔ̍ su̍ŋgū ndu̍ o̍ nɔ̄ ko̍ŋ, le̍ mbō mīŋgi̍ ndu̍ Dēēve̍ 
o̍ bā. 

16Mɛ̄ɛ̍ nda̍ wa̍ kɔ̄la̍ŋ a̍ ndu̍, mi̍ pɔ̍nɔ̍ ndɔ̄ ko̍ŋ tūāl nda̍ kɔ̄ɔ̄lī a̍ cha᷄ŋndo̍, mbo̍ lō 
kɔ̄la̍ŋ nda̍ kɔ̄ɔ̄lī a̍ cha᷄ŋndo̍ ha̍a̍a̍ ma̍ fūūlūū Ba̍hu̍lūīm. Mɛ̄ɛ̍ nda̍ fūūlu̍u̍ lo̍ŋ, mi̍ 
A̍bi̍nā di̍mūl ndu̍ āā, “Pōo̍ mi̍i̍ŋgu̍ o̍ nūmndo̍.” Mi̍ pōo̍ mīīŋgū. 

17Mi̍ A̍bi̍nā ma̍lnu᷄ŋ mbo̍ kɔ̍ su̍ūki̍āŋ a̍ wāŋ bɛ̄ndūa̍a̍ I̍sɔ̄lūɛ̄ī. Mbo̍ dīmūl nda̍ āā, “I̍ 
si̍nā māā le̍ te̍le̍ŋ vi̍lɛ̄ī ni᷅ŋ, Dēēve̍ nya̍ a̍a̍ ye̍e̍ma̍ ni̍ mī ndu̍ o̍o̍ wa̍ nya̍ chōo̍ ma̍sāa̍. 

18Le̍la̍ŋ te̍le̍ŋndo̍ fu̍u̍lu̍u̍ ni᷅ŋ ho̍ō ni̍ le̍ mī lā tōsa̍ nyɛ̄ nya̍ yīya̍ŋndo̍. Lā lōōnu̍ŋ ndɔ̍ 
būŋgɛ̄ī Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l ndu̍ ve̍. Mi̍ Mɛ̄lɛ̄ka̍ dīmī āā, ‘O̍ sa̍bū bu̍ɛ̍ī nūu̍ 
Dēēvi̍o̍o̍ ni᷄ŋ ya̍ I̍ cho̍ wānāā nīa̍a̍ I̍sɔ̄lūɛ̍i̍ chīīndīāā Fīli̍i̍tīāŋnda̍ o̍ bā, ndu̍yɛ̍ a̍ 
ya̍a̍mɔ̍ɔ̍wa̍a̍ ndāa̍ kpo̍u̍ o̍ bā ni̍.’ ” 

19O̍ ko̍ŋ kɔ̍ɔ̍lī, mi̍ A̍bi̍nā su̍ūki̍āŋ vɛ̍lɛ̄ a̍ wānāa̍ fu̍la̍ o̍ yu̍ŋgu̍ Bɛ̍ŋnja̍mīŋndo̍ chōo̍ 
wa̍. Mɛ̄ɛ̍ o̍ chi̍i̍ sūūki̍āŋ le̍nde̍ a̍ nda̍ kpo̍u̍, mbo̍ mālnu᷄ŋ mbo̍ kūā Hi̍būlɔ̄ŋ chi̍e̍e̍ 
nāa̍ Dēēve̍ chu̍a̍, le̍ mbō kɔ̍ do̍u̍nu᷄ŋ ndu̍ ko̍na̍, nyɛ̄ a̍ nyɛ̄ wāŋnda̍ I̍sɔ̄lūɛ̄ī a̍ wāŋnda̍ 
o̍ yu̍ŋgu̍ Bɛ̍ŋnja̍mīŋndo̍ chōo̍ ā kɛ̄ɛ̄si̍a̍a̍ le̍ tōsāa̍. 

20Mɛ̄ɛ̍ o̍ wa̍ kɔ̄la̍ŋ, mbo̍ kūā a̍ pūa̍a̍ ŋ̄wāŋ bi̍di̍i̍ŋ kɔ̄ɔ̄lī. Ndu̍yɛ̍ mɛ̄ɛ̍ nda̍ fūūlu̍u̍, mi̍ 
Dēēve̍ bi̍ī nda̍ nyɛ̄ kɛ̄ndɛ̍ī, mbo̍ vēēlū bɔ̍ŋa᷅ŋ dīāā nyɛ̄ dīa̍a̍ le̍ nda̍. 

21O̍ ko̍ŋ kɔ̍ɔ̍lī, mi̍ A̍bi̍nā di̍mūl Dēēve̍ āā, “Fāllo̍, I̍ ku̍ā wɔ̍ ni̍ko̍ sa̍kpō mī kɔ̍ hu᷅ŋ a̍ 
I̍sɔ̄lūɛ̍i̍ya̍ kpo̍u̍ na̍nu᷄ŋ, mā hu᷄ŋ yi̍ī kpe̍ma̍a̍ a̍ nūm. Nu᷄m cho̍ wā māsāa̍ lɛ̄ŋnde̍ŋ 
nde᷅ŋ kpo̍u̍ ni̍, lɛ̄ŋndē ŋ̄ yēēma̍ le᷅ŋ nde̍ŋ.” O̍ ko̍ŋ, mi̍ Dēēve̍ ma᷅l ndu̍ mbo̍ mīīŋgū 
le̍nde̍ yɛ̍lɛ̍kɛ̍lɛ̍ɛ̍, ō yɔ᷄ŋ ndu̍ nyɛ̄ o̍ nyɛ̄ le̍. 

A̍ mɛɛ̄ ̍Cho̍wa̍bī dii̍̄ A̍bin̍ā yɛ ̍o̍kɔɔ̄ ̄
22Mɛ̄ɛ̍ te̍le̍ŋ ti̍ŋ hīo̍u̍, mi̍ Cho̍wa̍bī nda̍ pūa̍a̍ chɔ̄ūwāa̍ Dēēvi̍a̍a̍ ā fūlā o̍ chūūwo̍ ma̍ 
hūŋ. Ndu̍yɛ̍ ma̍ hūŋ a̍ nyɛ̄m nda̍ kɔ̍ pu̍ŋgā ya̍a̍mɔ̍ɔ̍wa̍a̍ ndāa̍ o̍ bā wo̍ŋ ta̍u̍ ta̍u̍. Kɛ̍ 
ā kōma̍l lɛ̍ A̍bi̍nā Hi̍būlɔ̄ŋ chi̍e̍e̍ le̍, Dēēve̍ ndu̍ o̍o̍ ma̍l ndu̍ ni᷅ŋ mbo̍ kūānu᷄ŋ, nyɛ̄ ō 
nyɛ̄ ō yɔ̍ŋ ndu̍ le̍. 

23Mɛ̄ɛ̍ Cho̍wa̍bī nda̍ pūa̍a̍ o̍ ku̍ɛ̄ kɔ̄ɔ̄lī wa̍ ā fūūlu̍u̍ chi̍e̍e̍, mi̍ Cho̍wa̍bī tu̍ɛ̍ī, māā 
A̍bi̍nā, po̍ Na̍ā wo̍, ndu̍ o̍o̍ hi᷅ŋ nāa̍ Māsāa̍ Dēēve̍ chu̍a̍, kɛ̍ māā Māsāa̍ Dēēve̍ yɔ̍ŋ 
ndu̍ nyɛ̄ o̍ nyɛ̄ le̍, mbo̍ māl ndu̍ mbo̍ mīīŋgu᷄ŋ yɛ̍lɛ̍kɛ̍lɛ̍ɛ̍. 

24O̍ ko̍ŋ, mi̍ Cho̍wa̍bī ma̍lnu᷄ŋ mbo̍ kōmāl Māsāa̍ Dēēve̍. Mbo̍ kɔ̍ di̍mūl ndu̍ āā, 
“Fāllo̍, ō yɛ̄ɛ̍nɛ̍ ŋ̄ tōsa̍ yɛ̄ ho̍ō? Vɛ᷅ mi̍ A̍bi̍nā hu᷅ŋ na̍nu᷄ŋ nāa̍ nūm chu̍a̍, ma̍ māl ndu̍ 
mbo̍ mīīŋgu᷄ŋ yɛ̍lɛ̍kɛ̍lɛ̍ɛ̍, a̍ yɔ̍ŋ ndu̍ nyɛ̄ o̍ nyɛ̄ le̍? 

25Nūm pi̍la̍ si̍nā wāna̍ A̍bi̍nā o̍ cho̍ wo̍. A̍ si̍nā nu̍a̍ā māā hūīyo̍ ko̍ni̍ le̍ A̍bi̍nā o̍ hi᷅ŋ 
nu̍m te̍? Si̍na̍ pɛ̍ŋgu̍ māā mɛ̄ɛ̄nda᷄ŋndo̍ o̍ hi᷅ŋ nu̍a̍ā ni̍, le̍ mbō sīna̍ mɛ̄ɛ̍ kpɛ̍ kpāāya̍ 
nāa̍ ō chō yɛ̄ ndu̍yɛ̍ mbō sīna̍ vɛ̄lɛ̄ nyɛ̄ ŋ̄ chō chōo̍ wo̍.” 

26Mi̍ Cho̍wa̍bī mu̍li᷄ŋ mbo̍ kūānu᷄ŋ. Mɛ̄ɛ̍ o̍ fa̍ŋa̍ŋ dɔ̍ɔ̍ Dēēve̍ o̍ hɔ̄l, mbo̍ vīām pūa̍a̍ 
le̍ mā kɔ̍ hu᷅ŋ a̍ A̍bi̍nā. A̍bi̍nā wa̍ŋnu̍ŋ ni᷅ŋ o̍ so̍o̍ŋ māmɛ̄ŋndo̍ Sɛ̍lūā pɔ̍ mi̍ pūa̍a̍ 
Cho̍wa̍bī ve᷅m nda̍ kūā ma̍ kɔ̍ bi̍ī ndu̍ ma̍ hūŋ a̍ ndu̍. Kɛ̍ Dēēve̍ si̍na̍ a̍ ndi̍ o̍kɔ̄ɔ̄ le̍. 

27Mɛ̄ɛ̍ nda̍ mīīŋgu̍ a̍ ndu̍ Hi̍būlɔ̄ŋ, mi̍ Cho̍wa̍bī ve̍e̍lū ndu̍ o̍ lu̍mūi̍la̍ wa̍ o̍ dīō kpāki̍ 
chi̍o̍o̍ sōndōo̍ vēllāa̍ vēllē la̍ŋ ō pīlɛ̍ ni᷄ŋ sɔ̍ɔ̍ sɔ̍ɔ̍, mbo̍ tōsā mɛ̄ɛ̍ wānā wa᷅ wa̍nā i̍sɔ̍ɔ̍ 
di̍mūl. O̍ ko̍ŋ kɔ̍ɔ̍lī mbo̍ chūkū A̍bi̍nā dēmbōo̍ a̍ mūɛ̍i̍ mi̍ A̍bi̍nā de᷅l mbo̍ wū, 
fo̍ndōlē le̍ mɛ̄ɛ̍ A̍bi̍nā o̍ di̍ī A̍sa̍hɛ̄l pɔ̄mbɔ̄ɔ̍ ndu̍ Cho̍wa̍bī yɛ̍. 

28Mɛ̄ɛ̍ te̍le̍ŋ ti̍ŋ hīōū mi̍ Dēēve̍ tūɛ̄ī a̍ pīɔ̍m A̍bi̍nā wo̍ o̍kɔ̄ɔ̍, mbo̍ dīmī āā, “Mɛ̄lɛ̄ka̍ 
Ya̍a̍wɛ̄ɛ̄ o̍ si̍nā māā ya̍ ni̍, a̍ māsāle̍ nīle̍ŋ kpo̍u̍, māā fɛ̍ɛ̍ŋ a̍ fɛ̍ɛ̍ŋ tɔ̍ɔ̍ya̍ŋ o̍ tɔ̍ɔ̍ya̍ŋ o̍ 
cho̍ na̍a̍ chōo̍ le̍ pīɔ̍m A̍bi̍nā, po̍ Na̍ā wo̍ le̍. 

29Cho̍wa̍bī nda̍ yu̍ŋgu̍ ndɔ̄ɔ̍, nda̍ tɔ̍ɔ̍ya̍ŋ pīɔ̍m A̍bi̍nā wo̍ ō chō chōo̍ ni̍. Ndu̍yɛ̍ mbɔ̄ 
māā Mɛ̄lɛ̄ka̍ tūsi̍ nda̍ nyɛ̄ pālāa̍ bɛ̄ndōo̍ chōo̍ fɔ̍. Mbɔ̄ māā fɛ̍ɛ̍ŋ a̍ fɛ̍ɛ̍ŋ chīīyo̍ o̍ 
lɛ̄mbɔ̄ɔ̍ ni᷄ŋ chu̍ū o̍ yu̍ŋgu̍ ndāa̍ chōo̍ le̍ fɔ̍. Mbɔ̄ māā nāā wɔ̄ɔ̍ŋ bɛ̄ndu̍ wa᷅ wa᷅ŋnda̍ 
lēkɔ̄ɔ̍ wo̍ ō wa̍ o̍ yu̍ŋgu̍ ndāa̍ chōo̍ fɔ̍. Mbɔ̄ māā fɛ̍ɛ̍ŋ a̍ fɛ̍ɛ̍ŋ nāmtāā chu̍ū nda̍ tɛ̄ɛ̄ŋ 
te̍ fɔ̍. Tē ā kūɛ̄ o̍ chɔ̄ū o̍ chɔ̄ū pɛ̍, ā lo̍ o̍ chɔ̄ū kōŋ ni᷄ŋ fɔ̍. Fo̍fo̍la̍ bɛ̍ndōo̍ de̍l o̍ yu̍ŋgu̍ 
ko̍ŋ chōo̍ fɔ̍.” 

30Mɛ̄ɛ̍ nu̍a̍ā Cho̍wa̍bī nda̍ Ābi̍sīāā pɔ̍mbɔ̄ ndɔ̄ a̍ mi̍ŋgūl A̍bi̍nā māa̍ ni̍, ndu̍ bɛ̍ɛ̍ ma̍ 
dīī ndu̍, kāni̍ fo̍ndōle̍ le̍ mɛ̄ɛ̍ o̍ di̍ī A̍sa̍hɛ̄l pɔ̍mbɔ̄ nda̍ o̍ chɔ̄ūwo̍ Ki̍bīɔ̄ŋ yɛ̍. 

Ā nda̍ chɔ ̍A̍bin̍ā yɛ ̍o̍kɔɔ̄ ̄
31Mi̍ Dēēve̍ lō o̍ ko̍ŋ mbo̍ dīmūl Cho̍wa̍bī a̍ pūa̍a̍ chɔ̄ūwāa̍ wa̍ Cho̍wa̍bī kɔ̄ɔ̄lī wa̍ 
kpo̍u̍ āā, “Wānā o̍ wānā lā sɛ̄ɛ̄si̍a̍ŋ nyɛ᷅la̍ŋ lēkɔ̄ɔ̍, o̍ ko̍ŋ kɔ̍ɔ̍lī, mī wānā o̍ wānā 
wo̍u̍nu̍ŋ nyɛ᷅lā lābɛ̍kīla̍ŋ mī lā wa̍ kɔ̄la̍ŋ a̍ cha᷄ŋ īmɔ̍nɔ̍ɔ̍ A̍bi̍nā lāchī.” O̍ ko̍ŋ kɔ̍ɔ̍lī 
mɛ̄ɛ̍ nda̍ wa̍ kɔ̄la̍ŋ a̍ A̍bi̍nā le̍ ndu̍ kɔ̄la̍ŋ chɔ̄ɔ̍, mi̍ Dēēve̍ pi̍la̍ si᷅m wānāa̍ wa̍ kɔ̄la̍ŋ 
a̍ sa̍ŋga̍a̍ wa̍ kɔ̄ɔ̄lī. 

32Ma̍ chɔ̄ A̍bi̍nā Hi̍būlɔ̄ŋ chi̍e̍e̍. Mɛ̄ɛ̍ nda̍ chīi̍ ndu̍ chɔ̄ kpo̍u̍, mi̍ Dēēve̍ o̍ ko̍ŋūl 
kpe̍le̍ŋ o̍ sɛ̄īyo̍ chōo̍. Wānā o̍ wāna̍ wa̍ lo̍ŋ, nda̍ kpo̍u̍ ma̍ chāŋ. 

33Mi̍ Māsāa̍ Dēēve̍ lō o̍ ko̍ŋ, mbo̍ sōlī chōndi̍i̍ bīīsi̍e̍i̍ he̍ī le̍ A̍bi̍nā, mbo̍ dīmī āā, 
“Ōo̍ A̍bi̍nā, vɛ᷅ ma̍ sɔ̄lā pīɔ̍mndo̍ māā dīɔ̄m? 

34A̍ tɛ̍ɛ̍mbu̍u̍ yɛ̍ īsɔ̄ɔ̍ mā yīi̍ nu̍m lābā le̍. Ā dōu̍ yɛ̍ nu̍m ŋ̍yɔ̄lɔ̍ŋ o̍ ŋ̄pēlū le̍ nu̍m lākɔ̄ 
dīyɔ̄ɔ̄ le̍. Ma̍ sɔ̄lā pīɔ̍mndo̍ mɛ̄ɛ̍ wānāā dɛ̍nɛ̍ wɔ̍ɔ̍ŋnda̍ ā dēl nu̍a̍ā wāŋndo̍ chōo̍ mā 
dīī ndu̍ yɛ̍.” Mɛ̄ɛ̍ Dēēve̍ dīmi̍ dīōmnda̍ŋ nda᷅ŋ, mi̍ wānā o̍ wānā ka̍ndū vɛ̄lɛ̄ 
cha᷄ŋndo̍. 

35Nda̍ kpo̍u̍ ma̍ kūā nāa̍ Dēēve̍ chu̍a̍, ma̍ kɔ̍ nyɔ̍ɔ̍lū ndu̍ le̍ mbō dē nyɛ̄ dīa̍a̍, kɛ̍ mi̍ 
Dēēve̍ kɛ̍ɛ̄. Mi̍ Dēēve̍ me̍na̍ŋ po̍, mbo̍ dīmī āā, “Pāa̍le̍ŋ lē dēl le̍nde̍, tē I̍ wo̍u̍nu̍ŋ 
nyɛ᷅ o̍ nyɛ̄ dīāā o̍ sōndō pɛ̍, Mɛ̄lɛ̄ka̍ tūsi̍ ya̍ nyɛ̄ pālāā bɛ̄ndōo̍ chōo̍.” 

36Mɛ̄ɛ̍ wānā o̍ wānā che᷅ nyɛ̄ Dēēve̍ to̍sa̍ wo̍, ma̍ nāŋ kɔ̄l. Nyɛ̄ o̍ nyɛ̄ Māsāa̍ Dēēve̍ 
to̍sa̍ o̍ dɛ̍nɛ̍la̍ A̍bi̍nā la̍ŋ chōo̍ mi̍ nyɔ̄ɔ̍ hɛ̄na᷄ŋ wa᷅ŋnda̍ ta̍u̍. 

37Wānā o̍ wāna̍ wa̍ Dēēve̍ kɔ̄ɔ̄lī, o̍ ko̍ŋ kɔ̍ɔ̍lī, a̍ I̍sɔ̄lūɛ̍i̍ya̍a̍ tu̍a̍a̍ kpo̍u̍, ma̍ sīnā pāa̍le̍ 
le̍ŋ māā Dēēve̍ bāla̍ ndɔ̄la̍ ve̍ o̍ pīɔ̍m A̍bi̍nā wo̍ ni᷄ŋ te̍. 

38Mi̍ Māsāa̍ Dēēve̍ lō o̍ ko̍ŋ mbo̍ dīmūl pūa̍a̍ ndūa̍a̍ āā, “Lā si̍nā nu̍a̍ā māā māsa̍ 
tɔ̍ɔ̍ bɛ̍ndōo̍ pīla̍ le̍ o̍ vi᷅ wūo̍o̍ ho̍ō wa̍a̍li̍o̍ō I̍sɔ̄lūɛ̄ī le̍? 

39Mi̍ chē bɛ̍ɛ̍ mi̍ Mɛ̄lɛ̄ka̍ hɛ̄lī ya̍ le̍ mī wa̍ māsāa̍ I̍sɔ̄lūɛ̄ī, kɛ̍ dīāllo̍ŋ vī ya̍ pāa̍le̍ 
hāūle᷅ŋ pɛ̍. Pūa̍a̍ Sɛ̄lu̍i̍yā wa̍ ha̍ā ā hīōū ya̍. Kɛ̍ ndu̍yɛ̍ ma̍ tōsā he̍ī, nu̍a̍ā Mɛ̄lɛ̄ka̍ 
Ya̍a̍wɛ̄ɛ̄ o̍ tu̍sī nda̍ nyɛ̄ pālāā bɛ̄ndōo̍ chōo̍ fɔ̍.” 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 4 

A̍ pīɔm̍ Īsībo̍siɛ̍t̍ī wo̍ o̍kɔɔ̄ ̄
1Mɛ̄ɛ̍ Īsībo̍si̍ɛ̍tī, po̍ Sɔ̍ɔ̄ wo̍ ō tūēī māā ā dīī A̍bi̍nā Hi̍būlɔ̄ŋ chi̍e̍e̍, mbo̍ sīnā māā 
tīīnda᷄ŋ ndɔ̄ɔ̍ chūū. I̍sɔ̄lūɛ̍i̍ya̍a̍ tu̍a̍a̍ kpo̍u̍ mi̍ kɔ̄lta̍ŋ lā tāmbū nda̍. 

2Īsībo̍si̍ɛ̍tī ndu̍ o̍o̍ nɔ̍ lāŋgba̍ā pūm nda̍ ŋi̍ɔ̍ɔ̍ŋ, nda̍ wa̍ pūa̍a̍ ndūa̍a̍ chɔ̄ūwāā nda̍ 
a̍a̍ ba̍lū ya̍a̍mɔ̍ɔ̍wa̍a̍ ndāa̍ dēlɔ̄ɔ̍ chōo̍ mā pūŋgā nyɛ᷅m nda̍ŋ nda̍ bōlle̍ŋ ni̍. Ō pīlɔ̍ɔ̍ 
dīōla̍ŋ āā Ba̍nā, ō pīlɔ̍ɔ̍ āā Lu̍e̍cha̍bī. Pūa̍a̍ ha̍ā fi̍nyā nda̍ wa̍ Lu̍i̍mɔ̄ŋ ni̍, wānā wa̍ā 
o̍ yūŋgu̍ Bɛ̍ŋnja̍mīŋ ndo̍ chōo̍. Bīɛ̄ɛ̄lɔ̍tī chi̍e̍e̍ wāŋnda̍ ha̍ā ā wa̍ īchāli̍ ni̍. Ndu̍yɛ̍ 
Bīɛ̄ɛ̄lɔ̍tī ko̍ŋ bɛ̍ɛ̍ būŋgɛ̄ī Bɛ̍ŋnja̍mīŋ nde̍ chōo̍ o̍ wa̍ ni̍. 

3Wānāā nda̍ a̍a̍ nɔ̍ chi̍o̍o̍ ho̍ō wa̍, ma̍ nyāānu᷄ŋ ma̍ kūānu᷄ŋ Ki̍tɛ̄m chi̍e̍e̍ ma̍ kɔ̍ cha᷅l 
lo̍ŋ. O̍ ko̍ŋ, mi̍ chi̍o̍o̍ ho̍ō ō wā ni̍ko̍ le̍ būŋgɛ̄ī Bɛ̍ŋnja̍mīŋnde̍. Ndu̍yɛ̍ a̍ pāa̍le̍ 
hāūle̍ŋ nde᷅ŋ bɛ̍ɛ̍ wāŋnda̍ ha̍ā ā chō o̍ chi̍e̍e̍ nda̍ nyāānu̍ŋ ko̍ŋ ndo̍ ni᷄ŋ mi̍ālla̍. 

4Chōna̍ta᷅ŋ, po̍ Sɔ̍ɔ̄ wo̍ ndu̍ o̍o̍ nɔ̍ pōo̍, dīōla̍ŋ āā Mɛ̄fībo̍sīɛ̄ɛ̄. Kɛ̍ Nāmtāa̍ pōo̍mbɔ̄ɔ̍ 
ho̍ō wa̍ ni̍. Pōo̍mbɔ̄ɔ̍ ho̍ō ō wa̍ wɔ̄sīla̍ŋ lā ŋūɛ̍ɛ̍nu̍ ma̍ dīī Sɔ̍ɔ̄ nda̍ Chōna̍ta᷅ŋ. O̍ ko̍ŋ, 
mi̍ yōōŋgōo̍ cha᷄ŋ Chɛ̍si̍lūɛ̄ɛ̄ chi̍e̍e̍ māā ā dīī Sɔ̍ɔ̄ nda̍ Chōna̍ta᷅ŋ po̍ ndɔ̄. Mɛ̄ɛ̍ chūa̍ 
wa̍ pōo̍mbɔ̄ɔ̍ ho̍ō māndāa̍ wo̍ ō tūēī yōōŋgōo̍ ho̍ō, mbo̍ chūā pōo̍mbɔ̄ɔ̍ ho̍ō mbo̍ 
wā kīlta̍ŋ a̍ ndu̍ le̍ ndu̍ kɔ̄la̍ŋ vīōŋɔ̄ɔ̍. Kɛ̍ ō lo̍ nyāānɔ᷄ŋndo̍ a̍ ndu̍ mbo̍ hīālu᷄ŋ ndu̍, 
mbo̍ dēl mi̍ pēlo̍ŋ yōmī ndu̍. 

5Pāa̍le̍ pi᷅lɛ̍, a̍ bōōndi̍i̍ pāa̍le̍ŋ lē sīm o̍ bōlle̍ŋ chōo̍ ve̍ ki̍nɛ̍i̍, mi̍ pūa̍a̍ Lu̍i̍mɔ̄ŋ nda̍, 
Lu̍ɛ̍ka̍bī nda̍ Ba̍nā a̍ ma̍lnu᷄ŋ ma̍ kūā o̍ chīɛ̍i̍ Īsībo̍si̍ɛ̍tī wo̍. Īsībo̍si̍ɛ̍tī wa̍ īhīni̍ o̍ 
ndu̍lo̍ chi̍ɛ̍ī ni̍ŋ pɛ̄ŋgīo̍o̍ a̍ pāa̍le̍ ka̍lālē lēŋ. 

6Chūā wa̍ dīō ndɔ̄ɔ̍ māndāa̍ wo̍ ō wa̍ īchāli̍ o̍ dīō wi̍tīi̍yo̍ŋ tōōsīa̍a̍, kɛ̍ mi̍ lūa̍ŋ mā 
hīālū ndu̍ mbo̍ lɔ̄lnu᷄ŋ. O̍ ko̍ŋ, mi̍ Lu̍ɛ̍ka̍bī nda̍ Ba̍nā a̍ hi̍a̍ū yɛ̍lɛ̍ŋ yɛ̍lɛ̍ŋ ma̍ lūɛ̄ī 
chīɛ̄ī ni̍ŋ. 

7Ma̍ lūɛ̄ī nāa̍ Īsībo̍si̍ɛ̍tī o̍ lɔ᷅l la̍. Ā kōma̍l ndu̍ īhīni̍ o̍ ndu̍ lo̍ kpēlē. O̍ ko̍ŋ, ma̍ chūku᷄ŋ 
a̍ ba̍llo̍ ma̍ dīī ndu̍. Ma̍ kīālū ndu̍ bōlle̍ŋ, ma̍ chūā bōllē le̍ŋ ma̍ bīī kɔ̄la̍ŋ a̍ le̍ŋ 

Hi̍būlɔ̄ŋ nāa̍ Dēēve̍ chu̍a̍. Ma̍ lɔ̄ɔ̄lū kɔ̄la̍ŋ īchɔ̄l kōŋ pi̍i̍ pi̍i̍ o̍ lɛ̄ŋndē dɛ̍ŋgbɛ̍le̍ 
ho̍lnu̍ŋ Chɔ̍ɔ̍dāŋ nda̍ŋ nde̍ŋ ni᷄ŋ. 

8Mɛ̄ɛ̍ nda̍ fūūlu̍u̍ Hi̍būlɔ̄ŋ chi̍e̍e̍, ma̍ chūā bōllē lēŋ ma̍ yōō Dēēve̍. Ma̍ dīmūl Dēēve̍ 
āā, “Fāllo̍, ya̍a̍mɔ̍ɔ̍nɔ̍ nu̍mndo̍ Sɔ̍ɔ̄, o̍ wa̍ nɛ̄īla̍ŋ nūūvīa̍a̍ le̍ nu̍m dīyɔ̄ɔ̍ wo̍, Īsībo̍si̍ɛ̍tī 
po̍ ndɔ̄ bōllē ndɔ̄le̍ŋ le̍ cho̍ le᷅ŋ ni̍. Sɔ̍ɔ̄ ni̍, yu̍ŋgu̍ ndɔ̄ɔ̍ ni̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ 
sɔ̍ŋga̍ māsɔ̄ŋgāā a̍ nda̍ pa̍a̍le̍ hāūle̍ŋ nde᷅ŋ mbo̍ mīŋgūl nda̍ māa̍, fo̍ndōle̍, le̍ nyɛ̄ 
Sɔ̍ɔ̄ to̍sa̍ a̍ nūm ndo̍.” 

9Mi̍ Dēēve̍ lō o̍ ko̍ŋ, mbo̍ dīmūl nda̍ āā, “I̍ me̍na̍ŋ, a̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̄lɛ̄ka̍ 
cho̍ yōōmū mbo̍ chīīndīāā ya̍ ya̍a̍mɔ̍ɔ̍wa̍a̍ nīa̍a̍ o̍ bā wo̍, nya̍ bɛ̍ɛ̍ mɛ̄ɛ̍ mī di̍ī nya̍ 
mɛ̄ɛ̍ ya̍ I̍ di̍ī lāŋu̍nɔ̄ɔ̍ Si̍ki̍lāā chi̍e̍e̍ yɛ̍, o̍ chu̍u̍ ya̍ yōōŋgū pīɔ̍m Sɔ̍ɔ̄ wo̍ wo̍. 

10Bōōndi̍i̍ nda̍ dīī Sɔ̍ɔ̍l ve̍, mi̍ lāŋu̍nɔ̄ pīlɛ̍ mālnu᷄ŋ mbo̍ kūā a̍ yōōŋgū kōŋ nāa̍ ya̍ 
chu̍a̍ Si̍ki̍lāā chi̍e̍e̍. Ndu̍ o̍o̍ yi̍ya̍ŋ ko̍ bɛ̍ɛ̍ māā yōōŋgū kɛ̄ndɔ̄ɔ̍ pīla̍ ndu̍ o̍o̍ yo̍o̍ ya̍ 
ko̍ŋ ni̍. Kɛ̍ mɛ̄ɛ̍ o̍ chi̍i̍ ya̍ yōōŋgōo̍ ho̍ō dīmūl kpo̍u̍, mi̍ bi̍ī ndu̍ mi̍ di̍ī ni̍. Fāndā ya̍ 
I̍ fa̍nda̍ ndu̍ wo̍ wa̍ ko̍ŋ ni̍. 

11Nāa̍ ya̍ I̍ di̍ī yɔ̄ ko̍ŋ, kɛ̄lɛ̄ŋgāā ni᷅ŋ te̍ nya̍ wānāā dɛ̍nɛ̍ wɔ̍ɔ̍ŋnda̍ ha̍ā, nya̍ bɛ̍ɛ̍ dīyɔ̄ɔ̍ 
ya̍ I̍ cho̍ nya̍ ni̍. Wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍, ō wānu̍ŋ i̍hi̍ni̍ o̍ ndu̍lo̍ kpēlē dɛ̍, 
mi̍ lā kɔ̍ de᷅l ndu̍ chōo̍ mi̍ lā dīī ndu̍. Le̍la̍ŋ le̍ nyɛ̄ nya̍ tōsa̍ ko̍ŋ ndo̍, nya̍ bɛ̍ɛ̍ mɛ̄ɛ̍ 
mī lā chūa̍ pāāwā kōŋ, mī fa̍ŋa̍ nya̍ o̍ chi̍e̍ēŋndo̍ ho̍ō chōo̍ ba̍ū.” 

12O̍ ko̍ŋ, mi̍ Dēēve̍ vi̍ām so̍vɛ̄i̍ya̍a̍ ndūa̍a̍ ma̍ kɔ̍ di̍ū nda̍. O̍ ko̍ŋ kɔ̍ɔ̍lī, ma̍ kīlī nda̍ 
pēlo̍ŋ a̍ bāla̍ŋ, ma̍ kɔ̍ lɛ̍ɛ̍ndūū dīāllūŋ nda̍ŋ o̍ yɔ̄mnde̍ o̍ mɛ̄ŋmā ībūŋga᷄ŋ Hi̍būlɔ̄ŋ 
i̍kɛ̍i̍. Ndu̍yɛ̍ o̍ ko̍ŋ kɔ̍ɔ̍lī, ma̍ chūā bōlle̍ Īsībo̍si̍ɛ̍tī le̍ŋ, ma̍ kɔ̍ chɔ̄ le̍ŋ Hi̍būlɔ̄ŋ lo̍ŋ o̍ 
sɛ̄i̍ nda̍ chɔ̍ A̍bi̍nā wo̍ ni᷄ŋ. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 5 

Dēēve̍ sim̍nu᷄ŋ ma̍sāa̍ le̍ Is̍ɔl̄ūɛī̄ a̍ Chu̍dā kpo̍u̍ 
(Ko̍lo̍ni̍kō Tāso̍o̍ 11:1-9; 14:1-7) 

1O̍ ko̍ŋ kɔ̍ɔ̍lī, mi̍ yu̍ŋgu̍la̍ŋ I̍sɔ̄lūɛ̄ī kpo̍u̍ la̍ cha̍ŋ ma̍ kūā Hi̍būlɔ̄ŋ chi̍e̍e̍ nāa̍ Dēēve̍ 
chu̍a̍. Ma̍ kɔ̍ di̍mūl Dēēve̍ āā, “Dēēve̍, na̍a̍ na̍a̍ nya̍ā wānāā pi̍la̍ kpe̍ na̍a̍ ŋ̄ chō ni̍, 
kōo̍ma̍ pi᷅li̍a̍ŋ kpe̍. 

2Bōōndi̍i̍ Sɔ̍ɔ̄ o̍ wa̍ na̍a̍ chōo̍ māsāa̍ ve̍ bɛ̍ɛ̍ nūm ko̍ nūm o̍o̍ ku̍ā a̍ pūa̍a̍ chɔ̄ūwa̍ 
I̍sɔ̄lūɛ̄ī o̍ chɔ̄ūwo̍ ni̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍ēl nu̍m būŋgɛ̄i̍ māā ō chō 
tōsā mā wa̍ māsāa̍ wānāā ndūa̍a̍ chōo̍ I̍sɔ̄lūɛ̄ī, ndu̍yɛ̍ mā ma̍nda̍ nda̍ mɛ̄ɛ̍ wānā 
ma̍ndāā lāsāa̍ ō māndā nu̍a̍ā sāa̍ ndūa̍a̍ yɛ̍.” 

3Wāŋ bɛ̄ndūa̍a̍ I̍sɔ̄lūɛ̄ī kpo̍u̍, ma̍ chūūŋgi̍āŋ Hi̍būlɔ̄ŋ nāa̍ Dēēve̍ chu̍a̍. O̍ ko̍ŋ, mi̍ 
Dēēve̍ si᷅m Mɛ̄lɛ̄ka̍ Ya̍a̍wɛ̄ɛ̍ o̍ hɔ̄l Hi̍būlɔ̄ŋ lo̍ŋ mbo̍ tōsā chɛ̄la᷅ŋ kɔ̄l nyūlōo̍ a̍ nda̍. O̍ 
ko̍ŋ kɔ̍ɔ̍lī, ma̍ tālā ndu̍ chūɛ̄īya̍ŋ o̍ lēbōl le̍ mbō wa̍ māsāa̍ I̍sɔ̄lūɛ̄ī. O̍ ko̍ŋ, mi̍ Dēēve̍ 
si̍mnu᷄ŋ ma̍sā bɛ̍ndōo̍ le̍ I̍sɔ̄lūɛ̄ī kpo̍u̍. 

4Dēēve̍ wa̍ wɔ̄sīla̍ŋ be̍le̍-ya̍a̍ (30) mbo̍ sīmnu᷄ŋ ma̍sāa̍ I̍sɔ̄lūɛ̄ī. Ndu̍yɛ̍ mbo̍ tōsā 
māsāle̍ŋ le̍ wɔ̄sīla̍ŋ be̍le̍ hi̍ɔ̍ɔ̍lu̍ (40). 

5O̍ tōsa̍ māsāle̍ŋ Hi̍būlɔ̄ŋ le̍ lɛ̄ŋndē Chu̍dāle̍ŋ ki̍nɛ̍i̍, wɔ̄sīla̍ŋ lā ŋɔ᷄mmɛ̍ū a̍ pāŋgo̍ŋ 
ŋ̄ ŋɔ᷄mpu᷅m. O̍ ko̍ŋ kɔ̍ɔ̍lī, mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē I̍sɔ̄lūɛ̍i̍le̍ŋ 
a̍ lɛ̄ŋndē Chu̍dāle̍ŋ kpo̍u̍, le̍ wɔ̄sīla̍ŋ be̍le̍-ya̍a̍ a̍ lā yāa̍ (33) 

6Ndu̍yɛ̍, a̍ te̍le̍ŋ ko̍ŋ Chɛ̄bu̍sa̍i̍tīi̍ya̍ nda̍ wa̍ Chūlu̍sɛ̄lɛ̄m chi̍e̍e̍ ni̍. O̍ ko̍ŋ, mi̍ Dēēve̍ 
chūā pūa̍a̍ ndūa̍a̍ chɔ̄ūwa̍ mbo̍ kūā a̍ nda̍ le̍ Chūlu̍sɛ̄lɛ̄m dēlɔ̄ɔ̍ chōo̍ le̍ mbō sōli̍ 
Chɛ̍bu̍sa̍i̍tīi̍ya̍a̍ wa̍ lo̍ŋ nda̍. Chɛ̄bu̍sa̍i̍tīi̍ya̍ wa̍ yīya᷄ŋndo̍ māā Dēēve̍ nɔ̍lā mbō lūɛ̄ī 
lo̍ŋ a̍ sɔ̍ŋgɔ̄ɔ̍ le̍. Ma̍ dīmūl Dēēve̍ āā, “Bɔ̄ɔ̄, nu᷄m nɔ̍lā mā lūɛ̄ī Chūlu̍sɛ̄lɛ̄m a̍ sɔ̍ŋgɔ̄ɔ̍ 
ni̍? Wānāā sūmɛ̍i̍ya̍ a̍ nāmtāa̍ cho̍ chi̍e̍e̍ na̍nu᷄ŋ nda̍ bɛ̍ɛ̍ ā nɔ̄lā mā sīmu̍l nu̍m mā 
tōsa̍ a̍ lu̍e̍ī na̍nu᷄ŋ a̍ sɔ̍ŋgɔ̄ɔ̍ le̍.” 

7-8Ndu̍yɛ̍ Sa̍a̍yɔ̄ŋ, ndu̍ yɔ̍nūŋ māā Chūlu̍sɛ̄lɛ̄m ni̍, ō nda̍ a̍a̍ ve̍e̍lū vɛ̍lɛ̄ a̍a̍ chi̍e̍e̍ 
Dēēvi̍o̍o̍ wo̍, ō wa̍ ō bɛ̄ɛ̄ndīāā ō kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍. Mi̍ Dēēve̍ di̍mūl 
pūa̍a̍ ndūa̍a̍ āā, “Lā lūɛ̍i̍ o̍ ku̍a̍tɛ̄i̍ māmɛ̄ŋ nda̍ tɛ̄nda̍ ho̍ō wo̍ ni᷄ŋ mī lā lo̍ kɔ̄la̍ŋ lēni᷄ŋ 
ha̍a̍a̍ mī lā he᷄l chi̍e̍e̍ mī lā kɔ̍ bi̍ī chi̍o̍o̍. Chɛ̍bu̍sa̍i̍tīi̍ya̍a̍ cho̍ ha̍ā māā wānāā bɛ̄vɛ̍i̍ 
ndu̍yɛ̍, ma̍ wā māā wānāā sūmɛ̍i̍ ya̍, I̍ tu̍l nda̍ lēyɛ̄ bɔ̄ɔ̍.” Le̍la̍ŋ, mi̍ sūɛ̍i̍ he̍ī sīmnu᷄ŋ 
ni̍ko̍ māā tāle̍ āā, “Wānā bɛ̍vɛ̍i̍ ni̍ wānā su̍mɛ̍i̍ ni̍, ā lu̍e̍ī o̍ chi̍ɛ̍ī lēmāsāa̍ ni᷄ŋ te̍.” O̍ 
ko̍ŋ mi̍ Dēēve̍ nda̍ pūa̍a̍ ndūa̍a̍ chɔ̄ūwa̍ ā nɔ̄lā ma̍ bīī chi̍o̍o̍ ho̍ō. 

9Mɛ̄ɛ̍ nda̍ bīī chi̍e̍e̍ wa̍ ho̍ō ō bɛ̄ɛ̄ndīāā ō kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍ yo̍, mi̍ 
Dēēve̍ kɔ̍ cha᷅l ni̍ko̍ lo̍ŋ, mbo̍ sīīŋgūū ndu̍ chi̍e̍e̍ ndɔ̍ lēmāsā. Mbo̍ kē ndu̍ dīōla̍ŋ 
āā, “Chi̍e̍e̍ Dēēvi̍o̍o̍.” O̍ ko̍ŋ kɔ̍ɔ̍lī, mi̍ Dēēve̍ chɔ̍ɔ̍lū chi̍o̍o̍ ho̍ō kūmbī a̍ ndu̍ tāŋgūllo̍ 
bālɔ̄ɔ̍ chɛ̍ chɛ̍, chɔ̍ŋ nāa̍ nda̍ pēēlu̍ fo̍ndāa̍ a̍ pūūlōo̍ wa̍, mbo̍ kūā a̍ ndu̍ chɔ̄ɔ̄lōo̍ 
le̍nde̍ kɛ᷅. 

10Ndu̍yɛ̍ mi̍ Dēēve̍ chɔ̄ɔ̄lū sīmnɔ᷄ŋ ma̍sa̍ kpāāyā bɛ̍ndū, kāni̍ fo̍ndōle̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ kpu̍lu̍ŋgūma̍ bɛ̄ndōo̍ ō wa̍ ndu̍ kɔ̄ɔ̄lī. 

11Mi̍ Māsāa̍ Hi̍lūām, o̍ wa̍ lɛ̄ŋndē Ta̍a̍yāle̍ŋ ndo̍ ō vīām pūa̍a̍ ndūa̍a̍ a̍ yɔ̄mīī si̍dāā 
ve̍, yɔ̄mīī tāŋgūlɛ̄ī kɛ̄ndɛ̄ kɛ̍ndɛ̄i̍, le̍ mā yōō Dēēve̍. O̍ ko̍ŋ kɔ̍ɔ̍lī, mbo̍ yɔ̄ŋ vɛ̄lɛ̄ 
ka̍a̍pi̍ndɛ̄i̍ya̍, a̍ wānāā ndūa̍a̍ to̍sā wa̍llo̍ a̍ pōūta̍ŋ nda̍, le̍ chīɛ̄ī lēmāsa̍ Dēēvi̍o̍o̍ 
tāŋgūllo̍. 

12O̍ ko̍ŋ, mi̍ Dēēve̍ si̍nā kpe̍e̍kpe̍i̍ māā Mɛ̄lɛ̄ka̍ Ya̍a̍wɛ̄ɛ̍ hɛ̍li̍ ndu̍ le̍ wāa̍ māsāa̍ 
I̍sɔ̄lūɛ̄ī ni̍, ndu̍yɛ̍ mbo̍ sīnā māā le̍ sa̍bū wāŋnda̍ I̍sɔ̄lūɛ̍i̍, Mɛ̄lɛ̄ka̍ wānāā ndūa̍a̍, 
māā le̍la̍ŋ Mɛ̄lɛ̄ka̍ tōsa̍ ni̍ mi̍ māsāle̍ ndɔ̄le̍ŋ lē sīmnu᷄ŋ ma̍sāle̍ kpāāyā bɛ̍ndū. 

13Mɛ̄ɛ̍ Dēēve̍ fāŋa̍ŋ Hi̍būlɔ̄ŋ mbo̍ kɔ̍ cha᷅l Chūlu̍sɛ̄lɛ̄m, mbo̍ kɔ̍ chu̍ā vɛ̄lɛ̄ lāāndūāā 
pɔ̄mbūāā chēle̍ŋ lo̍ŋ ta̍u̍. Ndu̍yɛ̍ mbo̍ vīālū vɛ̄lɛ̄ chūāūwa̍ ta̍u̍ a̍ nda̍. 

14Chūāūwāā o̍ ve̍lū ka̍ŋ lo̍ŋ nda̍, nda̍ cho̍ ha̍ā ni̍. Si̍a̍mūāā, a̍ Si̍o̍ba̍bī, a̍ Ne̍tāŋ, a̍ 
Sɔ̍lɔ̍mɔ̄ŋ, 

15a̍ I̍bi̍hāā, a̍ Īli̍sīāā, a̍ Nɛ̍fɛ̍kī, a̍ Chāfi̍yā, 

16a̍ Ɛ̄līsi̍a̍mā, a̍ Ɛ̄li̍a̍a̍dā, a̍ Ɛ̄līfɛ̍lɛ̍tī. 

Is̍ɔl̄ūɛi̍y̍a̍ yēm Fīlii̍t̍īāŋnda̍ 
(Ko̍lo̍ni̍kō Tāso̍o̍ 14:8-17) 

17Mɛ̄ɛ̍ Fīli̍i̍tīāŋnda̍ tūēī māā ā sīīŋgu̍u̍ Dēēve̍ māsāa̍ le̍ I̍sɔ̄lūɛ̄ī, ma̍ chūā pūa̍a̍ ndāa̍ 
chɔ̄ūwa̍ kpo̍u̍, ma̍ kūā Dēēve̍ nūūwāa̍ le̍ ndu̍ bīyɔ̄ɔ̍. Kɛ̍ mi̍ Dēēve̍ tu̍ɛ̍ī māā 
Fīli̍i̍tīāŋnda̍ cho̍ ndu̍ nūūwāa̍. O̍ ko̍ŋ, mbo̍ kɔ̍ lu̍ɛ̍i̍nu᷄ŋ o̍ fo̍ndāŋ wa̍ ō bɛ̄ɛ̄ndīāā ō 
kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍ yo̍. 

18Mi̍ Fīli̍i̍tīāŋnda̍ hūŋ ma̍ hu᷄ŋ ti̍ū o̍ dɛ̍ŋgbɔ̍ɔ̍ Lu̍ɛ̍fēm ni̍ŋ kpo̍u̍. 

19Mi̍ Dēēve̍ lō o̍ ko̍ŋ, mbo̍ nyūnā Mɛ̄lɛ̄ka̍ Ya̍a̍wɛ̄ɛ̍ dīōm āā, “Bāā I̍ kɔ̍ mī kɔ̍ sa̍ā 
Fīli̍i̍tīāŋnda̍ ha̍ā a̍ sɔ̍ŋgɔ̄ɔ̍? Ā kē ya̍ ni̍ŋ kpa̍a̍yāa̍ mī ye᷅m nda̍?” Mi̍ Mɛ̄lɛ̄ka̍ Ya̍a̍wɛ̄ɛ̄ 
di̍mūl ndu̍ āā, “E̍ī, kɔ̍ sa̍ā nda̍ a̍ sɔ̍ŋgɔ̄ɔ̍. I̍ cho̍ nu̍m kpāāyāa̍ kē mā yēm nda̍.” 

20Mi̍ Dēēve̍ chūā pūa̍a̍ ndūa̍a̍ mbo̍ kūā o̍ fo̍ndāŋndo̍ dīōla̍ŋ āā Ba̍a̍l Pɛ̍lu̍a̍sīm, mbo̍ 
kɔ̍ sa̍ā Fīli̍i̍tīāŋnda̍ a̍ sɔ̍ŋgɔ̄ɔ̍, ndu̍yɛ̍ mbo̍ yām nda̍ ma̍ nyāānu᷄ŋ. Mi̍ Dēēve̍ lō o̍ ko̍ŋ 
mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ o̍ pu̍u̍si̍a̍a̍ ya̍a̍mɔ̍ɔ̍wa̍a̍ nīa̍a̍ ya̍ lāchī, a̍ kpāāya̍ ndɔ̄ 
bɛ̍ndōo̍.” Mɛ̄ɛ̍ nyɛ̄ ko̍ŋ to̍sa̍ ni̍ ma̍ kē fo̍ndāŋ kōŋ dīōla̍ŋ āā Bāāl Pɛ̍lu̍a̍sīm. 

21Ndu̍yɛ̍ mɛ̄ɛ̍ Fīli̍i̍tīāŋnda̍ wa̍ nyāānɔ᷄ŋndo̍, nyɛ̄m nda̍ a̍a̍ so̍o̍lūū māā mɛ̄lɛ̄ka̍ā ndā 
wo̍ŋ, ma̍ mɛ̄ī mu̍ŋ kpo̍u̍ ma̍ nyāānu᷄ŋ. Mi̍ Dēēve̍ nda̍ pūa̍a̍ ndūa̍a̍ ā chɔ̄ɔ̄vīāā mu̍ŋ 
ma̍ kūānu᷄ŋ a̍ mu̍ŋ. 

22O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ chūūŋgi̍āŋ vɛ̍lɛ̄ o̍ dɛ̍ŋgbɔ̍ɔ̍ Lu̍ɛ̍fēm, ma̍ tīū lo̍ŋ kpo̍u̍. 

23Mi̍ Dēēve̍ lo᷅ o̍ ko̍ŋ, mbo̍ nyūnā vɛ̄lɛ̄ Mɛ̄lɛ̄ka̍ Ya̍a̍wɛ̄ɛ̄ dīōm a̍ ndi̍ o̍kɔ̄ɔ̄. Mi̍ Mɛ̄lɛ̄ka̍ 
Ya̍a̍wɛ̄ɛ̄ di̍mūl ndu̍ āā, “Tē a̍ wa̍ nda̍ ni᷅ŋ chīŋa̍la᷅ŋndo̍ pɛ̍, fu̍lā nda̍ o̍ hɔ̄l sa̍kpō le̍. 
Kɔ̍ ke̍ī nda̍ a̍ mākɔ̄ɔ̄ mā chīŋa̍la᷅ŋ nda̍ o̍ yɔ̄mīī bāli̍sām nde̍ īkɛ̄i̍. 

24Tē lā tūēī pɛ̍ pe̍lo᷄ŋ sūɛ̍i̍ o̍ yɔ̄mīī bāli̍sām nde̍ chōo̍, mɛ̄ɛ̍ ya̍ pi̍la̍ Mɛ̄lɛ̄ka̍ Ya̍a̍wɛ̄ɛ̄ 
hi̍o̍ū nyā lāchī ni̍ le̍ mī kɔ̍ sɔ̍ŋgā a̍ Fīli̍i̍tīāŋnda̍ mī ye᷅m nda̍. Lā kɔ̍ ni̍ko̍ chɔ̍ chɔ̍ mī 
lā kɔ̍ chi᷅ŋa̍la᷅ŋ nda̍” 

25Ndu̍yɛ̍ mi̍ Dēēve̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍. Ma̍ kɔ̍ chi᷅ŋa̍la᷅ŋ 
Fīli̍i̍tīāŋnda̍, ndu̍yɛ̍ ma̍ yām nda̍. Ma̍ chūā nda̍ tōūwɔ̄ɔ̍ Ɛ̄sīɔ̄ŋkɛ̍bɛ̄ chi̍e̍e̍ ka̍ū ma̍ 
fūūlūū a̍ nda̍ Kɛ̍sɛ̄ɛ̄ chi̍e̍e̍ ndi̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 6 

Ā mīīŋgu̍ a̍ kɔf̍ū kpe̍ma̍ Mɛl̄ɛk̄a̍ Ya̍a̍wɛɛ̄ ̄wo̍ Chūlu̍sɛl̄ɛm̄. 
(Ko̍lo̍ni̍kō Tāso̍o̍ 13:1-14; 15:25—16:6, 43) 

1O̍ ko̍ŋ kɔ̍ɔ̍lī, mi̍ Dēēve̍ chu̍u̍ŋgīāā vɛ̄lɛ̄ so̍vɛ̄i̍ya̍ sɔ̍ŋgā sɔ̍ŋgā bɛ̄ndōo̍ I̍sɔ̄lūɛ̄ī ya̍ nāa̍ 
pi᷅lɛ̍. Ā wa̍ kpo̍u̍ kpo̍u̍ wāa̍la̍ŋ be̍le̍-ya̍a̍ (30,000). 

2Mi̍ Dēēve̍ chu̍ā nda̍ kpo̍u̍ ma̍ kūā Ba̍a̍lā chi̍e̍e̍ o̍ lɛ̄ŋndē Chu̍dāle̍ŋ ni᷄ŋ, le̍ mā kɔ̍ 
hu᷅ŋ a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ kpu̍lu̍ŋgūma̍ 
bɛ̄ndōo̍ kɔ̍fōo̍ ho̍ō ndu̍ o̍o̍ si̍m le̍ dīōlā ndɔ̄la̍ŋ ni̍. Nyāā lākūmba᷅ŋāā ŋīɔ̍ɔ̍ŋāā nda̍ 
tūūla̍ o̍ kɔ̍fōo̍ ho̍ō chōo̍ wa̍ o̍ nyāā kāŋ tɛ̄ɛ̄ŋ kpe̍ŋgbe̍i̍ lēmāsa̍ Mɛ̄lɛ̄ka̍a̍ ō wa̍ ni̍. 

3Po̍ pi᷅lɛ̍ wa̍ Ba̍a̍lā chi̍e̍e̍ dīōla̍ŋ āā Ābi̍na̍dāā, o̍ ndu̍ lo̍ chi̍ɛ̍ī ni̍ŋ kɔ̍fōo̍ ho̍ō ō wa̍ ni̍. 
Ndu̍yɛ̍ chīɛ̄ī ndɔ̄ɔ̍ pēmbēi̍ chōo̍ te̍mā o̍ wa̍ ni̍. Mi̍ Dēēve̍ ku̍ā a̍ pūa̍a̍ ndūa̍a̍ chɔ̄ūwa̍ 
ma̍ kɔ̍ so̍lī kɔ̍fōo̍ ho̍ō lo̍ŋ, ma̍ kɛ̄sī ndu̍ o̍ nyɛ̄ chūāā lāwōlɔ̄ɔ̄ sɛ̄nɛ̄ī nda̍ tōōsi̍a̍a̍ wo̍ 
ni᷄ŋ, ma̍ bīī kɔ̄la̍ŋ a̍ ndu̍. Ndu̍yɛ̍ Ābi̍na̍dāā ko̍ŋ pūa̍a̍ ndūa̍a̍, U̍sāā nda̍ A̍hi̍o̍ō, nda̍ 
wa̍ kɔ̄la̍ŋ a̍ nyɛ̄ chūāā lāwōlɔ̄ɔ̄ kɔ̍fōo̍ ho̍ō ō wa̍ ni᷄ŋ ndo̍ māndāa̍ ni̍. 

4A̍hi̍o̍ō ndu̍ wa̍ lāchī ni̍, mbō kūā nyɛ᷅ chūāā lāwōlɔ̄ɔ̍ ho̍ō lāchī. 

5Dēēve̍ ni̍, a̍ I̍sɔ̄lūɛ̍i̍ya̍ ā pīli̍a̍a̍ kpo̍u̍ ā wa̍ kɔ̄la̍ŋ a̍ yōla̍ŋ mā sōlī cho̍ndo̍ŋ kpe̍e̍kpe̍i̍ 
a̍ dīāllūŋ fūla᷄ŋ Mɛ̄lɛ̄ka̍ Ya̍a̍wɛ̄ɛ̍ lāchī. Ndu̍yɛ̍ ā wa̍ kɔ̄la̍ŋ a̍ nyɛ̄m chāāŋ yɛ̍ yɔ̍ŋ lɔ̄ɔ̍, 
ha̍ā wa̍ kɔ̄la̍ŋ a̍ tōwāla̍ŋ lɔ̄ɔ̍, mi̍ ha̍ā lūāā nyɛ᷅m chāāŋ chēle̍ŋ ŋ̄ nda̍ kīndū a̍ yūe̍i̍ 
yo̍ŋ, mi̍ ha̍ā lūāā du̍ndūla̍ŋ, mī ha̍ā lūāā bɔ̍mbīllo̍ŋ a̍ nyɛ̄m chāāŋ chēle̍ŋ, ŋ̄ 
te̍ŋge̍le̍ŋ te̍ŋge̍le̍ŋ ndo̍ŋ. 

6Po̍ pi᷅lɛ̍ wa̍ dīōla̍ŋ āā Na̍kɔ̄ŋ, mɛ̄ɛ̍ nda̍ fūūlu̍u̍ o̍ fo̍ndāŋ pōo̍ ho̍ō ō lūāā wi̍tīi̍ŋ ndɔ̍ŋ 
a̍ ba̍a̍līi̍ŋ ndɔ̍ŋ ndo̍, mi̍ nāūwāa̍ wa̍ kɔ̄la̍ŋ a̍ nyɛ̄ chūāā lāwōlɔ̄ɔ̍ ho̍ō wa̍ ō pīlɛ̍ 
kpēkēsīa̍ŋ mi̍ kɔ̍fu̍ Mɛ̄lɛ̄ka̍a̍ kūā le̍ dēlɔ̄ɔ̍. O̍ ko̍ŋ, mi̍ U̍sāā o̍ si̍ɛ̍ndī bāa̍ mbo̍ sāā 
kɔ̍fōo̍. 

7Dīmīo̍o̍ nu̍a̍ā mi̍ U̍sāā pi̍la̍ŋ kɔ̍fōo̍ ho̍ō, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍ŋnu᷄ŋ tu̍mbe̍ a̍ 
ndu̍, mbo̍ tōsā mi̍ U̍sāā de᷅l o̍ kɔ̍fū kōŋ īkɛ̄i̍ mbo̍ wu̍ o̍ fōōfōo̍ chōo̍ lo̍ŋ. 

8O̍ ko̍ŋ, mi̍ Dēēve̍ dūāūnu᷄ŋ tu̍mbe̍ le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ U̍sāā 
mbo̍ dīī ndu̍ yɛ̍. Ndu̍yɛ̍ ma̍ kē fo̍ndāŋ kōŋ dīōla̍ŋ āā, “Pɛ̍lu̍ɛ̍sī Yu̍u̍sā.” Ndu̍yɛ̍ a̍ 
pāa̍le̍ hāūle̍ŋ nde᷅ŋ bɛ̍ɛ̍ le̍nde̍ nda̍ chō wɔ̄ fo̍ndāŋ kōŋ vēēlōo̍ ni̍. 

9O̍ ko̍ŋ kɔ̍ɔ̍lī, mi̍ sīōōŋnde̍ bīī Dēēve̍ pāa̍le̍ le̍ŋ a̍ Mɛ̄lɛ̄ka̍ Ya̍a̍wɛ̄ɛ̄. Mbo̍ dīmī āā, “Tē 
ō wa̍ nu̍a̍ā pɛ̍, mɛ̄ɛ̍ yɛ̄ɛ̍nɛ̍ nɔ̍lā yɛ̍ ni̍ŋ kɔ̍fōo̍ ho̍ō māndā?” 

10O̍ ko̍ŋ, Dēēve̍ ku̍e̍ lɛ̍ a̍ kɔ̍fōo̍ ho̍ō Chūlu̍sɛ̄lɛ̄m te̍. Ma̍ lūēī ndu̍ o̍ po̍ pi᷅lɛ̍ lo̍ chi̍ɛ̍ī 
ni̍ŋ dīōla̍ŋ āā Ōbɛ̄ɛ̄ I̍dɔ̄m, wānā wa̍ā Ka̍a̍tī chi̍e̍e̍, ma̍ kɛ̄sī ndu̍ lo̍ŋ. 

11Kɔ̍fōo̍ ho̍ō chīi̍ pāŋgo̍ŋ ŋ̄gāa̍ o̍ Ōbɛ̄ɛ̄ I̍dɔ̄m ndo̍ chi̍ɛ̍ī ni̍ŋ. Ndu̍yɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ du̍a̍ū Ōbɛ̄ɛ̄ I̍dɔ̄m sa̍lā a̍ chīɛ̄ī ndɔ̄ɔ̍ kpo̍u̍. 

12O̍ ko̍ŋ kɔ̍ɔ̍lī, mi̍ Dēēve̍ tu̍ɛ̍ī māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū Ōbɛ̄ɛ̄ I̍dɔ̄m sa̍lā, a̍ nyɛ̄ o̍ 
nyɛ̄ o̍ nɔ̍, fo̍ndōle̍, mɛ̄ɛ̍ kɔ̍fu̍ Mɛ̄lɛ̄ka̍a̍ ō chō o̍ ndu̍ lo̍ chi̍ɛ̍ī ni̍ŋ yɛ̍. Mi̍ Dēēve̍ chu̍ā 
vɛ̄lɛ̄ wāŋnda̍ mbo̍ kɔ̍ so̍lī kɔ̍fōo̍ ho̍ō o̍ Ōbɛ̄ɛ̄ I̍dɔ̄m ndo̍ chi̍ɛ̍ī ni̍ŋ, ma̍ bīī kɔ̄la̍ŋ a̍ ndu̍ 
Chūlu̍sɛ̄lɛ̄m a̍ kɔ̄l kɛ̄ndɛ̄ bɛ̄ndōo̍ tōsāa̍. 

13Mɛ̄ɛ̍ wānāa̍ wa̍ kɔ̄la̍ŋ a̍ kɔ̍fōo̍ ho̍ō wa̍ ā chu̍a̍ kɔ̍fōo̍ ho̍ō ma̍ nɛ̄ī lē ŋɔ᷄mpu᷅m, mi̍ 
Dēēve̍ si̍mī nda̍. Mi̍ Dēēve̍ lō o̍ ko̍ŋ mbo̍ dīī nāū to̍o̍wa̍ bɛ̍ndōo̍ ō pīlɛ̍, a̍ nāū fɔ̍ŋndɔ̍ 
kɛ̄ndɛ̄ kɛ̍ndɔ̄ɔ̍ ō pīlɛ̍, mbo̍ sōlī sa̍lāa̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. 

14Dōmā pɔ̍mbɔ̄ wānāā sōlīāā lāsāa̍ ā wōōnūŋ o̍ dōmāa̍ chōo̍ wo̍ ko̍ni̍ wa̍ Dēēve̍ o̍ 
chāŋ ni̍, mbō kūā a̍ yōla̍ŋ a̍ chōndo̍ŋ kpe̍e̍kpe̍i̍, Mɛ̍lɛ̄ka̍ Ya̍a̍wɛ̄ɛ̍ lāchī a̍ dīāllūŋ 
fūla᷄ŋ. 

15Dēēve̍ ni̍, a̍ I̍sɔ̄lūɛ̍i̍ tu̍a̍a̍ kpo̍u̍ ā lo̍ kɔ̄la̍ŋ a̍ chōndo̍ŋ chōo̍ cho̍o̍, mā kūā a̍ yo̍la̍ŋ a̍ 
bu̍lu̍la̍ŋ hɔ̄ŋndo̍, ha̍a̍a̍ ma̍ fūūlūū a̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ Chūlu̍sɛ̄lɛ̄m. 

16Bōōndi̍i̍ nda̍ wa̍ hēlɔ̄ɔ̍ a̍ kɔ̍fu̍ Mɛ̄lɛ̄ka̍a̍ Chūlu̍sɛ̄lɛ̄m chi̍e̍e̍ ve̍, Ma̍kāl, la̍nɔ̍ɔ̍ Dēēve̍, 
ndu̍ yɔ̍nūŋ māā chūa̍ Sɔ̍ɔ̄ wo̍ ni̍, ō wa̍ chīɛ̄ī ni᷄ŋ mbō nūā o̍ dīō pɔ̄mbɔ̄ɔ̍. Mɛ̄ɛ̍ o̍ che᷅ 
Dēēve̍ hūnɔ̄ɔ̍ a̍ hūūlōo̍, a̍ yōla̍ŋ kɔ̍fu̍ Mɛ̄lɛ̄ka̍a̍ lāchi̍, mbo̍ pɛ̄ɛ̄sā ndu̍ o̍ kɔ̄l ni᷄ŋ. 

17O̍ ko̍ŋ kɔ̍ɔ̍lī, ma̍ kūā a̍ kɔ̍fu̍ Mɛ̄lɛ̄ka̍a̍ o̍ Tɛ̍ndīi̍ Dēēve̍ ndu̍ o̍o̍ ta̍ŋgu̍l le̍ ndu̍ kɛ̄sīo̍o̍ 
lēni᷄ŋ ndo̍ ni᷄ŋ ma̍ kɔ̍ kɛ̍sī ndu̍ lo̍ŋ. Mi̍ Dēēve̍ lo᷅ o̍ ko̍ŋ mbo̍ so̍lī sa̍lāla̍ŋ nāa̍ Mɛ̄lɛ̄ka̍ 
Ya̍a̍wɛ̄ɛ̄ chu̍a̍, sa̍lālā lūāmāāla̍ŋ a̍ sa̍lālā kɔ̄l nyūlūla̍ŋ. 

18Mɛ̄ɛ̍ o̍ chi̍i̍ sa̍lālā lāŋ sōlī kpo̍u̍, mbo̍ mūli᷄ŋ mbo̍ dūāū wāŋnda̍ I̍sɔ̄lūɛ̄ī sa̍lā o̍ dīōla̍ 
Mɛ̄lɛ̄ka̍ Ya̍a̍wɛ̄ɛ̄ la̍ŋ ni᷄ŋ, Mɛ̄lɛ̄ka̍ kpu̍lu̍ŋgūma̍ bɛ̄ndōo̍. 

19O̍ ko̍ŋ kɔ̍ɔ̍lī, mbo̍ pīɔ̄ū nda̍ nyɛ̄ dīa̍a̍ mɛ̄ɛ̍ nda̍ wa̍ tu᷅, wānā la̍nɔ̍ ni̍, wānā pɔ̍nɔ̍ ni̍. 
Mbo̍ kē wānā o̍ wānā bēe̍dīi̍yo̍ kpūŋgbɛ̄i̍ ī pīlɛ̍, a̍ vīsīo̍ŋ ku̍ndā, a̍ Kīle̍pīi̍ma̍ 
ve̍sɛ̍i̍ya̍ŋ mā ti᷄ŋ. Mɛ̄ɛ̍ nda̍ chīi̍ nyɛ̄ dīāā kōŋ dīo̍ kpo̍u̍, mi̍ wānā o̍ wānā mi̍i̍ŋgū o̍ 
ndu̍ lo̍. 

20O̍ ko̍ŋ kɔ̍ɔ̍lī, Dēēve̍ bɛ̍ɛ̍ mbo̍ mīīŋgū o̍ ndu̍ lo̍ chi̍ɛ̍ī ni̍ŋ le̍ mbō kɔ̍ dɔ̍ū chīɛ̄ī ndɔ̄ɔ̍ 
sa̍lā. Mɛ̄ɛ̍ Ma̍kāl, chūa̍ Sɔ̍ɔ̄ wo̍ ō chē ndu̍ hūnɔ̄ɔ̍, mbo̍ fūlā mbo̍ kūā ndu̍ lāchī. Mbo̍ 
dīmūl Dēēve̍ āā, “Ā chē mɛ̄ɛ̍ māsā bɛ̍ndōo̍ le̍ I̍sɔ̄lūɛ̄ī kpo̍u̍ ke̍ŋnu̍ŋ ha̍ū bɛ̍ɛ̍le̍ŋ yɛ̍. 
Ma̍ bīī ma̍ yūŋga᷄ŋ pu̍le̍e̍ māā wānā se̍e̍mɛ̍i̍. Pūa̍a̍ nu̍m ā chɔ̄ūwa̍, bu̍ɛ̍i̍yāā 
lāāndūa̍a̍ cho̍ nda̍ wa̍llo̍ o̍ bā wa̍ bɛ̍ɛ̍, ā chē nu̍m hāū fo̍ndō.” 

21Mi̍ Dēēve̍ lō o̍ ko̍ŋ mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ kɛ̍ɛ̍ fi̍nyā nu̍m a̍ yu̍ŋgu̍ 
ndɔ̄ɔ̍ o̍ lēmāsā mbo̍ hɛ̄lī ya̍ le̍ mī wa̍ māsāa̍ wānāā ndūa̍a̍ I̍sɔ̄lūɛ̄ī chōo̍ kpo̍u̍ wo̍, 
Mɛ̄lɛ̄ka̍ kōŋ ya̍ I̍ wa̍ yōla̍ŋ lāchī ni̍. Ndu̍yɛ̍ I̍ cho̍ hīōūwɔ̄ɔ̄ lāchī a̍ kɔ̄l kɛ̄ndɛ̄ bɛ̄ndōo̍ 
tōsāa̍ kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̍ ko̍ŋ lāchī. 

22Tē ō wa̍ māā lēbɛ̄ɛ̄ pɛ̍ ya̍ I̍ chi̍i̍nu̍ŋ ni̍, mɛ̄ɛ̍ I̍ chi̍i̍nu̍ŋ ni̍ŋ bɛ̍ɛ̍ le̍bɛ̍ɛ̄ mbō hīōū ho̍ō. 
Nūm chu̍a̍ ya̍ bɛ̍ɛ̍ māā wānā fo̍ndō fu̍u̍ ya̍ I̍ cho̍ŋnu̍ŋ ni̍, kɛ̍ bu̍ɛ̍i̍yāā lāāndūāā ŋ̄ 
chō ha̍ā dīmīo̍o̍ wa̍ nda̍ bɛ̄ɛ̄le̍ŋ nda̍ kē ya̍ ni̍.” 

23Ndu̍yɛ̍ le̍ nyɛ̄ Ma̍kāl chūa̍ Sɔ̍ɔ̄ wo̍ ō dīmi̍ ko̍ŋ a̍ Dēēve̍ wo̍, mi̍ Mɛ̄lɛ̄ka̍ yīī ndu̍ 
pūle̍i̍, ō vī le̍nde̍ ō vīlu̍ chu̍ā o̍ chūā le̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 7 

Yōōŋgū Mɛl̄ɛk̄a̍ ke̍ Ne̍ta̍ŋ le̍ Dēēve̍ a̍ chīɛi̍ ̍Mɛl̄ɛk̄a̍a̍ o̍kɔɔ̄ ̄wo̍ 
(Ko̍lo̍ni̍kō Tāso̍o̍ 17:1-15) 

1Mi̍ Māsā Bɛ̍ndōo̍ Dēēve̍ mi̍i̍ŋgu̍ ni̍ko̍ mbo̍ kɔ̍ cha᷅l o̍ chīɛ̄ī ndɔ̍ lēmāsāa̍ ni᷄ŋ. Ndu̍yɛ̍ 
mi̍ Mɛ̄lɛ̄ka̍ Ya̍a̍wɛ̄ɛ̄ ma̍ndā ndu̍ ya̍a̍mɔ̍ɔ̍wa̍a̍ ndūa̍a̍ tɛ̄ɛ̄ŋ, mbo̍ wā a̍ kɔ̄l nyūlū. 

2Pāa̍le̍ pi᷅lɛ̍, mi̍ Māsāa̍ Dēēve̍ dīmūl wāna̍ su̍a̍ā le̍ Mɛ̄lɛ̄ka̍ wo̍ Ne̍ta̍ŋ āā, “I̍ Ye̍e̍ma̍ 
mī te̍ŋgu̍l Mɛ̄lɛ̄ka̍ chīɛ̄īyo̍. Ō bɛ̄nda̍ mī ya̍ I̍ wa̍ o̍ chīɛ̄ī yɔ̄mīī si̍dāā kɛ̄ndɛ̄ bɛ̄ndū 
wāā nu̍a̍ā ni᷄ŋ mī kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ ndu̍ wa̍ o̍ tɛ̍ndɛ̄i̍yo̍ ni᷄ŋ te̍.” 

3Mi̍ Ne̍tāŋ di̍mūl ndu̍ āā, “Māsānɔ̄ɔ̍, nyɛ̄ o̍ nyɛ̄ ŋ̄ yīya̍ŋ pɛ̍ le̍ tōsāa̍ to̍sa̍. Mɛ̄lɛ̄ka̍ 
Ya̍a̍wɛ̄ɛ̄ cho̍ nu̍m kɔ̄ɔ̄lī.” 

4Kɛ̍ nyūmmā pīlɛ̍ māmāŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Ne̍tāŋ chu̍a̍ 

5mbo̍ dīmūl ndu̍ āā, “Chɔ̍ŋ mā kɔ̍ di̍mūl bu̍ɛ̍ī nūu̍ Dēēve̍ māā nyɛ̄ ya̍ Mɛ̄lɛ̄ka̍ 
Ya̍a̍wɛ̄ɛ̄ wo̍ cho̍ ho̍ō ni̍, āā, ‘Ō cho̍ nu̍m te̍ nɔ̍ mā te̍ŋgu̍l la̍ chīɛ̄īyo̍ le̍ mī wa̍ lēni᷄ŋ 
te̍. 

6Chɔ̍ŋ a̍ bōōndi̍i̍ ya̍ I̍ so̍li̍ wāŋnda̍ I̍sɔ̄lūɛ̄ī o̍ chɛ̄le̍ŋ ni᷄ŋ I̍chi̍pī mi̍ hu᷅ŋ a̍ nda̍ na̍nu᷄ŋ 
nde̍ mbo̍ bīī a̍ pāa̍le̍ hāūle̍ŋ nde᷅ŋ, ō cho̍ chi̍ɛ̍ī ni̍ŋ te̍ ya̍ I̍ wa̍ le̍. Bālɔ̄ɔ̄ ya̍ I̍ wa̍ ho̍ō 
kpo̍u̍ a̍ nda̍ wo̍, tɛ̍ndɛ̄i̍yo̍ wa̍ nāa̍ nīāā cha̍lāa̍ ni̍. 

7Fo̍ndāŋndā ya̍ I̍ ba̍lu̍ a̍ I̍sɔ̄lūɛ̍i̍ya̍ la̍ŋ kpo̍u̍, chɔ̍ɔ̍chi̍a̍a̍ ya̍ I̍ wa̍ hɛ̄līo̍o̍ le̍ mā wa̍ 
I̍sɔ̄lūɛ̍i̍ya̍ chīla̍ŋ māā wānāā māndāā lāsāā wa̍ ki̍nɛ̍i̍, o̍ pāa̍le̍ŋ ni᷄ŋ bɛ̍ɛ̍, I̍ di̍mu̍l o̍ 
pi᷅lɛ̍ le̍ mbō tēŋgu̍l la̍ chīɛ̄ī yɔ̄mīī si̍dāā le̍ mī wa̍ lēni᷄ŋ te̍.’ 

8“Le̍la̍ŋ kɔ̍ mā kɔ̍ di̍mūl bu̍ɛ̍ī nūu̍ Dēēve̍ māā nyɛ̄ ya̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ 
dīmi̍ wo̍ cho̍ ho̍ō ni̍, āā, ‘Dēēve̍, a̍ wa̍ sāa̍ māndāa̍ yōndōo̍ ni᷄ŋ pɔ̍, mi̍ so̍lī nu̍m ndo̍ŋ 
le̍ mā hu̍ŋ wa᷅ māsāa̍ wānāā nīa̍a̍ chōo̍ I̍sɔ̄lūɛ̄ī. 

9Ndu̍yɛ̍ bā o̍ bā nūm o̍o̍ kɔ̍, I̍ wa̍ nu̍m kɔ̄ɔ̄lī. Ya̍a̍mɔ̍ɔ̍wa̍a̍ wa̍ nu̍m lāchī wa̍ kpo̍u̍ 
mi̍ chi̍ī a̍ nda̍. I̍ cho̍ tōsā mā sīmnu̍ŋ ma᷅sa̍ tɔ̍ɔ̍ bɛ̍ndū mɛ̄ɛ̍ māsāā bɛ̍ndūa̍a̍ o̍ 
chi̍e̍ēŋndo̍ ho̍ō ni᷄ŋ a̍ fu̍la̍ tɔ̍ɔ̍ yɛ̍. 

10-11Ya̍ hɛ̍li̍ fo̍ndā kōŋ ni̍ mi̍ ke᷅ wānāā nīa̍a̍ I̍sɔ̄lūɛ̄ī māā nāa̍ ndāā cha̍lāā ma̍ wā 
lo̍ŋ. Ndu̍yɛ̍ ā wānūŋ ni̍ŋ lo̍ŋ, wānā o̍ wānā nɔ̍lā ni̍ŋ mbō yɔ᷄ŋ nda̍ nyɛ̄ le̍. Te̍le̍ŋnda̍ 
māsāa̍ kɔ̍ɔ̍sā a̍ wāŋnda̍ wa̍ ā wa̍ I̍sɔ̄lūɛ̍i̍ya̍ chīla̍ŋ ndo̍ŋ, lɛ̄ŋīī bɔ̄ɔ̍ bɔ̍ɔ̍ mi̍ ī tūsī 
I̍sɔ̄lūɛ̍i̍ya̍ nyɛ̄ pālāa̍ chōo̍. Kɛ̍ I̍ cho̍ tōsā ī wāā le̍nde̍ i̍ yɔ̍nūŋ ndɛ̍ a̍ nya̍ le̍. I̍ wa᷅ ni̍ŋ 
nu̍m māndāa̍ ya̍a̍mɔ̍ɔ̍wa̍a̍ nu̍mnda̍ tɛ̄ɛ̄ŋ le̍ te̍le̍ŋ o̍ te̍le̍ŋ. Ndu̍yɛ̍ vɛ̍lɛ̄, I̍ chu̍e̍l nu̍m 
būŋgɛ̄i̍ māā I̍ cho̍ tōsā mī wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍ ā hīōū lāchī 
a̍ wāa̍ lāmāsā I̍sɔ̄lūɛ̄ī. 

12Tē a̍ hu̍ŋ wu᷅ fɛ̍ɛ̍ŋ pɛ̍, mā kūɛ̄ nāa̍ fi̍nyāā nūm a̍ māmāa̍ ā kūɛ̄ wa̍, I̍ cho̍ wāŋndo̍ 
hɛ̄lī o̍ pūlālē nūmnde̍ŋ chōo̍, ō nūm pi̍la̍ ve̍lū kɛ̍sɛ̍ kɛ̍sɛ̍ wo̍, mī mi̍ŋgi̍ ndu̍ o̍ fōōfō 
nu̍mndo̍ mbō wa̍ māsāa̍ le̍ I̍sɔ̄lūɛ̄ī kpo̍u̍. Ndu̍yɛ̍ I̍ cho̍ tōsa̍ mī māsāle̍ ndɔ̄le̍ŋ lē wa̍ 
māsāle̍ kpi̍i̍li̍a̍a̍ bɛ̄ndū. 

13Po̍ nu̍m ko̍ŋ ndu̍ hu᷅ŋ ni̍ŋ ni̍, mbō hu᷄ŋ te̍ŋgūl la̍ chīɛ̄īyo̍, mī wa̍ lēni᷄ŋ. Ndu̍yɛ̍ I̍ 
cho̍ tōsā mī māsāle̍ ndɔ̄le̍ŋ lē hīōū lāchī a̍ wāa̍ o̍ yu̍ŋgu̍ ndɔ̄ɔ̍ chōo̍ le̍ fɛ̍ɛ̍ŋ a̍ fɛ̍ɛ̍ŋ. 

14Ya̍ cho̍ wā fi̍nyā ndɔ̄ ni̍, ndu̍yɛ̍ mī ndu̍ wa̍ po̍ nī. Tē ō tōsa̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ pɛ̍, I̍ 
ve᷅m wānāā chēle̍ŋnda̍ ā kɔ̍ tu̍sī ndu̍ nyɛ̄ pālāa̍ chōo̍ le̍ ndu̍ sīlāa̍ mɛ̄ɛ̍ kāla̍ chūa̍a̍ 
sīlā nu̍a̍ā chūā ndɔ̄ɔ̍ yɛ̍. 

15Kɛ̍ a̍ ko̍ŋ kpo̍u̍ kāālā ndɔ̄ɔ̍ ō fu̍lā ya̍ ni̍ŋ o̍ kɔ̄l mɛ̄ɛ̍ kāāla̍ Sɔ̍ɔ̄ wo̍ ō fūla̍ ya̍ o̍ kɔ̄l 
mi̍, mi̍ pi̍āl ndu̍ o̍ lēmāsā mi̍ mi̍ŋgī nu̍m o̍ fōōfo̍ ndɔ̄ɔ̍ yɛ̍ le̍. 

16Wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍ ā hīāū ni̍ŋ la̍chi̍ a̍ kūīyo̍ ta̍u̍ ta̍u̍. 
Ndu̍yɛ̍ māsāle̍ nu̍mnde̍ŋ lē nɔ᷅ ni̍ŋ la̍mɛ̍ɛ̍lu̍ le̍, lē hīāū ni̍ŋ la̍chi̍ le̍ fɛ̍ɛ̍ŋ a̍ fɛ̍ɛ̍ŋ.’ ” 

17O̍ ko̍ŋ, mi̍ Ne̍tāŋ kɔ̍ di̍mūl Dēēve̍ nyɛ̄ o̍ nyɛ̄ Mɛ̄lɛ̄ka̍ chɔ᷄m ndu̍ o̍ yi̍lāŋndo̍ ni᷄ŋ le̍ 
Dēēve̍. 

Dēēve̍ me̍l Mɛl̄ɛk̄a̍ ba̍lik̍a̍ o̍ pīɛī̄le̍ŋ niŋ᷄ 
(Ko̍lo̍ni̍kō Tāso̍o̍ 17:16-27) 

18O̍ ko̍ŋ kɔ̍ɔ̍lī, mi̍ Dēēve̍ kūā o̍ Tɛ̍ndīi̍ kɔ̍fu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wa̍ ni᷄ŋ ndo̍, ni᷄ŋ, 
mbo̍ chāl ndu̍ lāchī, mbo̍ pīɛ̄ī Mɛ̄lɛ̄ka̍. Mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, kɛ̄ndɛ̄i̍ ŋ̄ tōsa̍l la̍ ve̍ ī chō ī bɔ̄ɔ̍. Ya̍ ni̍, yu̍ŋgu̍ nūu̍ ni̍, wānāā 
māāvɛ̄ɛ̄ na̍a̍ ŋ̄ chō yɛ̄ le̍ mā to̍sa̍l na̍a̍ kɛ̄ndɛ̄ī bɛ̍ndūīī wāā nu̍a̍ā? 

19Ndu̍yɛ̍ nyɛ̄ o̍ nyɛ̄ ŋ̄ tōsa̍l Mɛ̄lɛ̄ka̍, a̍ chi̍ ndu̍ wɔ̍ ndu̍ bɛ̍ɛ̍ nyɛ᷅ o̍ nyɛ̍ nu̍m o̍ hɔ̄l te̍, 
ā chō wɔ̄ hi̍o̍u̍wɔ̄ɔ̍ lāchī a̍ ya̍ bu̍ɛ̍ī nu̍mndo̍ būŋgāŋ chēle̍ŋ chūēllo̍ kɛ᷅, le̍ yu̍ŋgu̍ 
nūu̍ hūnɔ̄ɔ̍ sɔ̄ɔ̍ŋ bɛ̍ndūŋ chēle̍ŋ tōsāllo̍ fɛ̍ɛ̍ŋ. Māsānɔ̄ɔ̍ Mɛ̄lɛ̄ka̍, bāā pāāndū bɛ̍ɛ̍ 
nu̍a̍ā ko̍ni̍ nūm o̍o̍ bi̍ī wa᷅ŋnda̍ ni̍? 

20O̍o̍ Māsānɔ̄ɔ̍ Mɛ̄lɛ̄ka̍, I̍ nɔ̍ lɛ̍ nyɛ̄ o̍ nyɛ̄ ya̍ I̍ di̍mūl nu̍m te̍. Kāni̍ fo̍ndōle̍ nūm pi̍la̍ 
si̍nā wa᷅na̍ bu̍ɛ̍ī nūmndo̍ chō wo̍. 

21Nyɛ̄ ŋ̄ tōsāl la̍ wo̍ ō chō ō bɔ̄ɔ̍ Mɛ̄lɛ̄ka̍. Nūm pi̍la̍ chu̍e̍l la̍ būŋ̄gɛ̄i̍ he̍ī ni̍ ā kɔ̄l 
nūmndo̍ kpo̍u̍. Ndu̍yɛ̍ nyɛ̄ o̍ nyɛ̄ ŋ̄ chūe̍l la̍ būŋgɛ̄i̍ ō pīlɛ̍ bɛ̍ɛ̍ a̍ mɛ̍i̍ ndu̍ mā kɛ̍ɛ̍ ya̍ 
ndu̍ tōsāl te̍, le̍ mā chɔ̍m ya̍ māā būŋgɛ̄ī ŋ̄ chu̍e̍l la̍ ve̍, a̍ chi̍i̍ ndi̍ pēēlū. 

22O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ā chō ō bɛ̄ndū. Wānā o̍ wānā cho̍ māā 
nūm te̍. Nyɛ̄ o̍ nyɛ̄ na̍a̍ ŋ̄ wa̍ tūēīyɔ̄ɔ̍ a̍ nūm o̍kɔ̄ɔ̄, tōnya̍ o̍ cho̍ ni̍, Mɛ̄lɛ̄ka̍ o̍ mɛ̄lɛ̄ka̍ 
chēle̍ŋ cho̍ o̍ nūm kɔ̍ɔ̍lī le̍. 

23Mɛ̄lɛ̄ka̍, lēlɛ̄ŋ o̍ lēlɛ̄ŋ lē cho̍ o̍ chi̍e̍ēŋndo̍ chōo̍ mi̍ lē wa̍ māā wānāā nu̍mnda̍ 
I̍sɔ̄lūɛ̄ī le̍. Nu̍m kɔ̍ ba̍ŋā ndā o̍ chɛ̄lē nda̍ wa̍ lē bɛ̄ŋgu̍ le̍ŋ ni̍ ma̍ sīīŋgu̍u̍ nda̍ wānāā 
nūm. Sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ ŋ̄ tōsa̍ le̍ nda̍ wo̍ŋ, mu̍ŋ to̍sa̍ ni̍ mi̍ tɔ̍ɔ̍ nu̍mndo̍ tīū 
o̍ chi̍e̍ēŋndo̍ chōo̍ kpo̍u̍. Kāa̍la̍ wa̍ nda̍ lāchī la̍ŋ ki̍nɛ̍i̍ ma̍ sōlī la̍ŋ kpo̍u̍, a̍ mɛ̄lɛ̄ka̍a̍ 
ndāa̍ nda̍ a̍a̍ pi̍ɛ̍īya̍ lātūlu̍. 

24Mɛ̄lɛ̄ka̍ Ya̍a̍wɛ̄ɛ̄, a̍ hɛ̍li̍ māhɛ̄līāā I̍sɔ̄lūɛ̍i̍ya̍ kpe̍e̍kpe̍i̍ le̍ mā wa̍ wānāā nūm le̍ fɛ̍ɛ̍ŋ 
a̍ fɛ̍ɛ̍ŋ, ndu̍yɛ̍ ma̍ sīmnu᷄ŋ Mɛ̄lɛ̄ka̍ nda̍. 

25“Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, nyɛ̄ o̍ nyɛ̄ ŋ̄ chūe̍l na̍a̍ būŋgɛ̄i̍ ya̍ bu̍ɛ̍ī nūmndo̍ ni̍, 
a̍ yu̍ŋgu̍ nūu̍, hi̍o̍u̍ la̍chi̍ a̍ na̍a̍ ndu̍ tōsāllo̍ le̍ te̍le̍ŋ o̍ te̍le̍ŋ. 

26Ko̍ŋ to̍sa̍ ni̍, mī wāŋnda̍ hīōū lāchī a̍ dīōlā nūmnda̍ŋ sāŋgālāa̍ le̍ fɛ̍ɛ̍ŋ a̍ fɛ̍ɛ̍ŋ, mā 
dīmi̍ āā, ‘I̍sɔ̄lūɛ̍i̍ya̍, Mɛ̄lɛ̄ka̍ ndāa̍ ndu̍ cho̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ kpo̍u̍ ni̍.’ 
To̍sa̍ mī bu̍ɛ̍ī nūmndo̍ Dēēve̍, yu̍ŋgu̍ ndɔ̄ɔ̍ hīōū lāchī a̍ wāa̍ lāmāsā I̍sɔ̄lūɛ̄ī le̍ fɛ̍ɛ̍ŋ 
a̍ fɛ̍ɛ̍ŋ. 

27O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō I̍sɔ̄lūɛ̍i̍ya̍ pīɛ̄īyo̍, sɔ̄ɔ̍ŋ mu᷅ŋ kpo̍u̍ a̍ 
chi̍i̍ ya̍ ni᷅ŋ mu̍ŋ chɔ̄m. Nu̍m pi̍la̍ chu̍e̍l la̍ būŋgɛ̄i̍ ni̍ māā ā chō tōsā mī wānāa̍ fu̍la̍ 

o̍ pūlālē nīle̍ŋ chōo̍ wa̍ ā hīōū lāchī a̍ wāa̍ lāmāsā I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ. Nyɛ̄ ko̍ŋ 
to̍sa̍ ni̍, mi̍ sɔ̍lā kɔ̄l sīmūlāa̍ mi̍ wa᷅ nu̍m pīɛ̄īlē wāā nu̍a̍ā. 

28“O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nu̍m pīlɛ̍ kpe̍ cho̍ Mɛ̄lɛ̄ka̍ ni̍. Ndu̍yɛ̍ 
ā chō wāna̍ lo̍ o̍ lēdīōm. Nūm pi̍la̍ chu̍e̍l bu̍ɛ̍ī nūmndo̍ būŋgɛ̄i̍ he̍ī ni̍, māā ā tōsāl 
la̍ ni̍ŋ sɔ̍ɔ̍ŋ kɛ̍ndɛ̄ŋ bɛ̄ndūŋ wāā nu̍a̍ā. 

29Le̍la̍ŋ yāndi̍i̍ Mɛ̄lɛ̄ka̍, dɔ̍u̍ wa̍nāa̍ fu̍la̍ o̍ pūlālē nīle̍ŋ chōo̍ wa̍ sa̍lā, mā to̍sa̍ mā 
hīōū lāchī a̍ wāa̍ o̍ dɛ̍nɛ̍ kɛ̍ndɛ̄ bɛ̄ndōo̍ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ. Nūm Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, nūm pi̍la̍ chu̍e̍l la̍ būŋgɛ̄i̍ he̍ī ni̍. Ndu̍yɛ̍ I̍ si̍nā māā ā dūāū 
ni̍ŋ wa̍nāa̍ fu̍la̍ o̍ pūlālē nīle̍ŋ chōo̍ wa̍ sa̍lā, mī sa̍lā kōŋ wa̍ nda̍ chōo̍ le̍ fɛ̍ɛ̍ŋ a̍ 
fɛ̍ɛ̍ŋ.” 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 8 

Lɛŋ̄īī Dēēve̍ yēm nde̍ 
(Ko̍lo̍ni̍kō Tāso̍o̍ 18:1-17) 

1Mɛ̄ɛ̍ te̍le̍ŋ ti̍ŋ hīo̍u̍, mi̍ Dēēve̍ kɔ̍ de᷅l Fīli̍i̍tīāŋnda̍ chōo̍ a̍ sɔ̍ŋgɔ̄ɔ̍, ndu̍yɛ̍ mbo̍ yām 
nda̍. Mbo̍ bīī chi̍e̍e̍ ndā bɛ̍ndōo̍, ndu̍ yɔ̍nūŋ māā Mɛ̄tɛ̄kī A̍māā ni̍. 

2O̍ ko̍ŋ kɔ̍ɔ̍lī, mi̍ Dēēve̍ kɔ̍ chi᷅ŋa̍la᷅ŋ vɛ̍lɛ̄ wāŋnda̍ Mo̍wa̍bī, nda̍ bɛ̍ɛ̍ mbo̍ yām nda̍. 
Pūa̍a̍ ndāa̍ chɔ̄ūwāā o̍ bīī ya̍ ki̍nɛ̍i̍, mbo̍ yɛ̄ɛ̄mbūū nda̍ lɛ̄ŋ mbo̍ dīū nda̍ ā pīlɛ̍ŋ 
pi̍lɛ̍ŋnda̍, tē ō chɔ̍m pɛ̍ a̍ ya̍a̍, ō dīī ā ŋīɔ̍ɔ̍ŋ, ō mɛ̄i̍ ō pīlɛ̍. Mi̍ wāŋnda̍ Mo̍wa̍bī a̍ wa᷅ 
ni̍ko̍ Dēēve̍ o̍ bā bɛ̄ŋgu̍. Dēēve̍ o̍ bā nda̍ a̍a̍ ma᷅l ni᷅ŋ pāāwāla̍ŋ ni̍. 

3A̍ te̍le̍ŋ ko̍ŋ, Hādādɛ̍sɛ̄ɛ̄, po̍ Lu̍i̍ho̍bī wo̍ ndu̍ wa̍ māsā bɛ̍ndōo̍ So̍bāā chi̍e̍e̍ ni̍. 
Mbo̍ ku̍ā le̍ lɛ̄ŋnde̍ ho̍lnu̍ŋ pe̍ē bɛ̍ndōo̍ Yūfi̍lu̍a̍tīī le̍ŋ pōōndāa̍ I̍sɔ̄lūɛ̍i̍ya̍ o̍ bā, 
lɛ̄ŋnde̍ wa̍ ndu̍ pāāndū o̍ bā bɛ̄ŋgu̍ le̍ŋ. Kɛ̍ mi̍ Dēēve̍ ya᷅m ndu̍. 

4Mi̍ Dēēve̍ bīī so̍vɛ̄i̍ya̍a̍ ndūa̍a̍ ku̍ā o̍ su̍a̍a̍ chōo̍ wa̍ wāa̍ pīlɛ̍ a̍ kɛ̄mɔ̄ɔ̍ le̍ ŋɔ᷄mmɛ̍ū 
(1,700), o̍ ko̍ŋ kɔ̍ɔ̍lī, mbo̍ bīī pūa̍a̍ chɔ̄ūwāa̍ sɔ̍ŋgā lɛ᷅ŋ nda̍ wāa̍la̍ŋ bi̍di̍i̍ŋ (20,000). 
Mi̍ Dēēve̍ hɛ̍lī su̍a̍ā ā ti᷄ŋ su̍a̍ā o̍ bi̍ī wa̍ tɛ̍ɛ̍ŋ, ā nda̍ a̍a̍ wa᷅ tu̍u̍le̍ŋ le̍ nyɛ̄lā su̍a̍a̍ ā 
nāŋ nda̍ŋ kɛ̄mɔ̄ɔ̍ lē pīlɛ̍ nānɔ̄ɔ̍ wa̍ mbō kɛ̄sī ka̍ŋ. Kɛ̍ ā tūa̍a̍ ni᷅ŋ kpo̍u̍ mbo̍ yīmī nda̍ 
pēlo̍ŋ. 

5Bōōndi̍i̍ Dēēve̍ nda̍ Hādādɛ̍sɛ̄ɛ̄ a̍ wa̍ sɔ̍ŋgɔ̄ɔ̍ ve̍, mi̍ wāŋnda̍ Si̍i̍līāā a̍ wa̍ 
Dāma̍si̍kɔ̍ɔ̄ chi̍e̍e̍ wa̍ ā yɔ̄ŋ pūa̍a̍ ndāa̍ chɔ̄ūwa̍ le̍ mā hu᷄ŋ ma̍lā Māsāa̍ Hādādɛ̍sɛ̄ɛ̄ 
sɔ̍ŋgɔ̍ɔ̍. Kɛ̍ nda̍ bɛ̍ɛ̍ mi̍ Dēēve̍ yām nda̍, mbo̍ dīī nda̍ wāa̍la̍ŋ bi̍di̍i̍ŋ a̍ lā tīɔ̍ɔ̍ŋ 
(22,000). 

6Mi̍ Dēēve̍ lō o̍ ko̍ŋ, mbo̍ tāŋgūl dɔ̍ɔ̍ŋgɔ̍lā chɔ̄ūla̍ŋ Dāma̍si̍kɔ̍ɔ̄ chi̍e̍e̍. Mi̍ wāŋnda̍ 
Si̍i̍līāā a̍ wa᷅ ni̍ko̍ Dēēve̍ o̍ bā bɛ̄ŋgu̍, mā māl ndu̍ ni᷅ŋ pāāwāa̍ o̍ bā. Ndu̍yɛ̍ bā o̍ bā 
Dēēve̍ ndu̍ o̍o̍ kɔ̍ a̍ sɔ̍ŋgɔ̄ɔ̍, kpāāyāa̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ke᷅ ndu̍ ni̍ mbō yēm. 

7Māsāa̍ Hādādɛ̍sɛ̄ɛ̄, wānāā ndūāā bɛ̍ndūa̍a̍ nyɛ̄lā nda̍ a̍a̍ sɔ̍ŋgā o̍ lābā māā bōo̍la̍ 
bɛ̍ndū le̍ nda̍ māndāa̍ o̍ chɔ̄ūwo̍ la̍ŋ, a̍ ko̍o̍līi̍yo̍ŋ la̍ wa̍ lā tōōsīāā ni̍. Nyɛ̄lā lāŋ 
kpo̍u̍, mi̍ Dēēve̍ chu̍ā la̍ŋ mbo̍ kūānu᷄ŋ a̍ la̍ŋ Chūlu̍sɛ̄lɛ̄m. 

8Hādādɛ̍sɛ̄ɛ̄ chi̍e̍e̍ŋ ndɔ̍ŋ o̍ wa̍ māsāa̍ chōo̍ wo̍ŋ, ŋ̄ pīlɔ̍ŋ wa̍ Bɛ̍tāā a̍ Bɛ̍lɔ̍tāī ni̍. 
Nyɛ᷄m wa̍ o̍ chi̍e̍e̍ŋ mu̍ŋ ni̍ŋ mi̍ ŋ̄ wā ŋ̄ tōōsīāā a̍ chīli̍ŋu̍ŋ Būlɔ̍ŋsīi̍yo̍ŋ ndo̍ŋ mi̍ 
Dēēve̍ chūā mu̍ŋ ta̍u̍ ta̍u̍ mbo̍ kūa̍ŋ a̍ mu̍ŋ. 

9-10Ndu̍yɛ̍ a̍ te̍le̍ŋ ko̍ŋ, Māsāa̍ To̍ī, o̍ wa̍ Ha̍ma̍tī wo̍, ya̍a̍mɔ̍ɔ̍ ndɔ̄ɔ̍ wa̍ Māsāa̍ 
Hādādɛ̍sɛ̄ɛ̄ o̍ wa̍ ni̍, le̍ te̍le̍ŋ o̍ te̍le̍ŋ sɔ̍ŋgɔ̄ɔ̍ wa̍ nda̍ tɛ̄ɛ̄ŋ nda̍ ndu̍. Mɛ̄ɛ̍ Māsāa̍ To̍ī 
o̍ tu̍e̍ī māā Dēēve̍ yēm Hādādɛ̍sɛ̄ɛ̄, mbo̍ yɔ̄ŋ Cho̍lūām po̍ ndɔ̍ le̍ mbō kɔ̍ yi᷅l Māsāa̍ 
Dēēve̍ mbō me̍l ndu̍ ba̍li̍ka̍ le̍ yōmɔ̄ɔ̄ o̍ ye᷅m Hādādɛ̍sɛ̄ɛ̄ wo̍. Mi̍ Māsāa̍ To̍ī o̍ chu̍ā 
nyɛ̄m ba̍ā kāla᷄ŋ ŋ̄ ti᷄ŋ, ŋ̍ wa̍ ŋ̄ tōōsi̍a̍a̍ a̍ ka̍ni̍ŋ hu̍mbo̍ŋ ndo̍ŋ, a̍ ŋ̍ wa̍ ŋ̄ tōōsīāā a̍ 
ko̍o̍līi̍yo̍ŋ ndo̍ŋ, a̍ ŋ̍ wa̍ ŋ̄ tōōsīāā a̍ chīli̍ŋi̍i̍ būlɔ᷄ŋsīi̍ye̍ wo̍ŋ, mbo̍ kē Cho̍lūām po̍ 
ndɔ̄ le̍ mbō yōo̍ Dēēve̍. 

11-12Mi̍ Māsāa̍ Dēēve̍ chūā nyɛ̄m mu᷅ŋ kpo̍u̍ mbo̍ yɔ̄ŋgū mu̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, 
le̍ kpe̍ku̍ Mɛ̄lɛ̄ka̍ sōlīo̍o̍, lātūlu̍ a̍ nyɛ̄m o̍ chu̍a̍ o̍ lɛ̄ŋīī o̍ ye᷅m nde̍ ni᷄ŋ ndo̍ŋ, ŋ̍ wa̍ ŋ̄ 
tōōsīāā a̍ ko̍o̍līi̍yo̍ŋ ndo̍ŋ a̍ ŋ̍ wa̍ ŋ̄ tōōsīāā a̍ ka̍ni̍ŋ hu̍mbo̍ŋ ndo̍ŋ. Ndu̍yɛ̍ lɛ̄ŋīī 
Dēēve̍ yēm ke̍ŋ nde̍ ndi̍ wa̍ he̍ī ni̍, I̍dɔ̄m, a̍ Mo̍wa̍bī, a̍ A̍mɔ᷅ŋ a̍ Fīli̍i̍tīāā a̍ A̍ma̍lɛ̍kī. 
O̍ ko̍ŋ kɔ̍ɔ̍lī, nyɛ̄ o̍ nyɛ̄ Dēēve̍ chūa̍ Māsāa̍ Hādādɛ̍sɛ̄ɛ̄ o̍ bā o̍ wa̍ māsāa̍ So̍bāā wo̍, 
ndu̍ yɔ̍nūŋ māā po̍ Lu̍i̍ho̍bī wo̍ ni̍, mu̍ŋ bɛ̍ɛ̍ mbo̍ yɔ̄ŋgū mu̍ŋ le̍ kpe̍ku̍ Mɛ̄lɛ̄ka̍a̍. 

13Bōōndi̍i̍ Dēēve̍ kɔ̍ sɔ̍ŋgā a̍ wāŋnda̍ I̍dɔ̄m nde̍, mbo̍ dīī nda̍ wāa̍la̍ŋ tɔ̍ a̍ lā ŋɔ̄ma̍a̍ 
(1,800), o̍ lɛ̄ŋndē dɛ̍ŋgbɛ̍le̍ nɔ̍ dīōla̍ŋ āā lɛ̄ŋndē īhɛ᷄lte̍ŋ nde̍ŋ. Mɛ̄ɛ̍ o̍ kɔ̍ chi̍ī nda̍ 
yōmɔ̄ɔ̄ mbo̍ mīīŋgū Chūlu̍sɛ̄lɛ̄m, mbo̍ sīmnu᷄ŋ wa᷅na̍ tɔ̍ɔ̍ bɛ̍ndū. 

14Mi̍ Dēēve̍ ti̍ū dɔ̍ɔ̍ŋgɔ̄lā chɔ̄ūla̍ŋ tāŋgūllo̍ o̍ lɛ̄ŋndē I̍dɔ̄mnde̍ŋ ni᷄ŋ kpo̍u̍. Mi̍ 
wāŋnda̍ I̍dɔ̄m a̍ wa᷅ ni᷅ŋ Dēēve̍ o̍ bā bɛ̄ŋgu̍. Ndu̍yɛ̍ bā o̍ bā Dēēve̍ ndu̍ o̍o̍ kɔ̍ a̍ 
sɔ̍ŋgɔ̄ɔ̍, yōmɔ̄ɔ̍ ndu̍ o̍o̍ ya᷅m ni̍, fo̍ndōle̍ māsānɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ ndu̍ kɔ̄ɔ̄lī. 

15Lɛ̄ŋndē I̍sɔ̄lūɛ̍i̍le̍ŋ kpo̍u̍, mi̍ lē wā ni̍ko̍ Dēēve̍ o̍ bā bɛ̄ŋgu̍, ndu̍ wa̍ māsāa̍ lɛ̄ŋndē 
lēŋ chōo̍ kpo̍u̍ ni̍. Ndu̍yɛ̍ ō wa̍ sa̍kpō wānāā ndūa̍a̍ tɛ̄ɛ̄ŋ o̍ māsāle̍ ndɔ̄le̍ŋ ni᷄ŋ, ō ve̍ 
wa᷅na̍ to̍sa̍ lāka̍fā le̍. 

16Wāna̍ wa̍ pūa̍a̍ ndūa̍a̍ chɔ̄ūwa̍ kpo̍u̍ bɔ̍lle̍ŋ ndo̍ wa̍ Cho̍wa̍bī, po̍ Sɛ̄lu̍i̍yā wo̍ ni̍. 
Chɛ̄hōsi̍a̍fa̍tī, po̍ A̍hi̍lūū wo̍, ndu̍ wa̍ chīla̍ŋ le̍ sɔ̄ɔ̍ŋ lēlɛ̄ŋndo̍ŋ ni̍. 

17Sa̍dɔ̍kī, po̍ A̍hi̍tu̍bī wo̍, nda̍ Āhīmɛ̍lɛ̍kī, po̍ Ābīa̍a̍tā wo̍, nda̍ wa̍ wānāa̍ so̍lī 
sa̍lāla̍ŋ o̍ Mɛ̄lɛ̄ka̍ lo̍ wa̍ ni̍. Sɛ̄lu̍a̍yā, ndu̍ wa̍ wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ ni̍. 

18Bɛ̄na̍yā po̍ Chɛ̄hōwa̍dā wo̍, ndu̍ wa̍ pūa̍a̍ wa̍ Dēēve̍ māndāa̍ wa̍ bōlle̍ŋ ni̍. 
Wānāā sōlīāā lāsa̍lāa̍ ā pīli̍a̍a̍ nda̍ wa̍ pūa̍a̍ Dēēvi̍a̍a̍ ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 9 

Nyɛ ̍yɔn̍u̍ŋ Dēēve̍ tɛɛ̄ŋ̄ nda̍ Mɛf̄ībo̍sīɛɛ̄ ̄wo̍ 
1Pāa̍le̍ pi᷅lɛ̍, mi̍ Dēēve̍ nyu̍nā āā, “Wānā lo̍ pa̍ yo̍o̍mū o̍ yu̍ŋgu̍ Sɔ̍ɔ̄ wo̍ chōo̍ mī 
mi̍ŋgu̍l ndu̍ kɛ̄ndɛ̄i̍ Chōna̍ta᷅ŋ to̍sa̍l la̍ ve̍?” 

2Po̍ pi᷅lɛ̍ wa̍ sīndɛ̄ Sɔ̍ɔ̍ wa̍llo̍ o̍ bā dīōla̍ŋ āā Si̍bā. Ma̍ dīmūl Dēēve̍ a̍ ndu̍ o̍kɔ̄ɔ̄, mi̍ 
Dēēve̍ yo̍o̍ŋgū le̍ ndu̍ mbo̍ hūŋ. Mi̍ Māsāa̍ Dēēve̍ nyu̍nā ndu̍ āā, “Pōo̍ nu̍m cho̍ 
Si̍bā ni̍?” Mi̍ Si̍bā mu̍lī āā, “Ya̍ ni̍ māsānɔ̄ɔ̍.” 

3Mi̍ Māsāa̍ Dēēve̍ nyūnā ndu̍ āā, vɛ̄ɛ̄ “Wānā lo̍ pa̍ yo̍o̍mū o̍ yu̍ŋgu̍ Sɔ̍ɔ̄, fi̍nyāa̍ 
Chōna̍ta᷅ŋ ndo̍ chōo̍, mī mi̍ŋgu̍l ndu̍ kɛ̄ndɛ̄i̍ mɛ̄ɛ̍ ya̍ I̍ chu̍a̍ būŋgɛ̄i̍ Mɛ̄lɛ̄ka̍ o̍ hɔ̄l lɛ̍?” 
Mi̍ Si̍bā mu̍lī āā, “E̍ī fāllo̍. Chōna̍ta᷅ŋ po̍ ndɔ̄ pūa̍a̍ ndūa̍a̍ ō pīlɛ̍ chō yōōmū. Kɛ̍ 
nāmtāa̍ o̍ cho̍ ni̍.” 

4Mi̍ Māsāa̍ Dēēve̍ nyūnā ndu̍ āā, “Kūɛ̍ɛ̍nɛ̍ o̍ cho̍ yɛ̍?” Mi̍ Si̍bā mu̍lūl ndu̍ āā, “Ō chō 
Lo̍dɛ̍bāā chi̍e̍e̍, o̍ lāŋu̍nɔ̄ pīlɛ̍ lo̍ chi̍ɛ̍ī ni̍ŋ dīōla̍ŋ āā Māka̍yā, po̍ A̍mīɛ̄l wo̍.” 

5Mi̍ Dēēve̍ yo̍o̍ŋgū le̍ po̍ Chōna̍ta᷅ŋ ndo̍ ho̍ō. 

6Mɛ̄ɛ̍ po̍ Chōna̍ta᷅ŋ ndo̍ ō fūūlu̍u̍ nāa̍ Dēēve̍ chu̍a̍, mbo̍ tūndu᷄ŋ Dēēve̍ o̍ lābɛ̄ŋgu̍ 
ni̍ŋ le̍ ndu̍ bɛ̄ɛ̄le̍ŋ kīo̍o̍. Mi̍ Dēēve̍ nyūnā ndu̍ āā, “Nu̍m cho̍ Mɛ̄fībo̍sīɛ̄ɛ̄ ni̍?” Mbo̍ 
chɛ̄l āā, “Ya̍ ni̍ fāllo̍.” 

7Mi̍ Dēēve̍ di̍mūl ndu̍ āā, “Yɔ᷅ŋ īsīōōŋ a̍ ya̍ le̍. Chōna̍ta᷅ŋ fi̍nyā nūm chāa̍ŋ nūu̍ o̍ wa̍ 
ni̍. Kɛ̄ndɛ̄i̍ o̍ to̍sa̍l la̍ ve̍, I̍ cho̍ nu̍m kɛ̄ndɛ̄ī ke̍ŋ mīŋgūl le̍ sa̍bū ndɔ̄ɔ̍. Yōndō o̍ yōndō 
Sɔ̍ɔ̄ fi̍nyā nūm ma̍mā ndu̍ o̍o̍ nɔ̍, I̍ cho̍ tōsā mbō wa̍ mīāl nūm. Ndu̍yɛ̍ wa̍ hu̍nɔ̄ɔ̍ o̍ 
ya̍ lo̍ chi̍ɛ̍ī ni̍ŋ mī ŋ̄ dīā nyɛ̍ dīa̍a̍ na̍a̍ nūm o̍ ti̍bīi̍ pi᷅lɔ̍ɔ̍ chōo̍.” 

8O̍ ko̍ŋ, mi̍ Mɛ̄fībo̍sīɛ̄ɛ̄ o̍ tu̍ndu᷄ŋ vɛ̍lɛ̄ Dēēve̍ o̍ lābɛ̄ŋgu̍ ni̍ŋ. Mbo̍ dīmūl ndu̍ āā, 
“Fāllo̍, vɛ᷅ ma̍ yīya᷄ŋ yi̍ya᷄ŋ kɛ̍ndɛ̄ wa̍ā nu̍a̍ā ya̍ chōo̍? Ya̍ cho̍ ho̍ō fo̍ndō fu̍u̍ māā 
tūŋ vīlɛ̍i̍yo̍ ya̍ ŋ̄ tōsāl kɛ̄ndɛ̄ī bɛ̍ndūīī su̍u̍ wa̍ā nu̍a̍ā ni̍?” 

9O̍ ko̍ŋ kɔ̍ɔ̍lī, mi̍ Dēēve̍ vēēlū Si̍bā, bu̍ɛ̍i̍ wa̍ sīndɛ̄ Sɔ̍ɔ̄ o̍ bā wo̍, mbo̍ dīmūl ndu̍ āā, 
“Nyɛ̄ o̍ nyɛ̄ Sɔ̍ɔ̄ nda̍ yu̍ŋgu̍ ndɔ̄ɔ̍ nda̍ a̍a̍ nɔ̍, Mɛ̄fībo̍sīɛ̄ɛ̄ po̍ ndɔ̄ ma̍mā ndu̍ ya̍ I̍ ke̍ 
ni᷅ŋ mu̍ŋ nyɛ̄ ndɔ̄ ni̍. 

10Ndu̍yɛ̍ nūm Si̍bā, nūm ni̍ pūa̍a̍ nu̍mnda̍ ni̍, wānāa̍ cho̍ nu̍m wa̍llo̍ o̍ bā wa̍ ni̍, 
nya̍ nɔ̍ ni᷅ŋ ni̍ mī lā tōsa̍ wa̍llo̍ o̍ yōndōla̍ŋ la̍ŋ ndāŋ ni᷄ŋ le̍ mī lā nūūwa̍ nyɛ̄ le̍ 
Mɛ̄fībo̍sīɛ̄ɛ̄, wānā nu̍m bānāa̍ po̍ ndɔ̄ ma̍māa̍. Kɛ̍ a̍ ko̍ŋ kpo̍u̍, Mɛ̄fībo̍sīɛ̄ɛ̄ o̍ cho̍ wā 
nyɛ̄ dīa̍a̍ dīo̍o̍ o̍ ya̍ lo̍ chi̍ɛ̍ī ni̍ŋ o̍ ti̍bīi̍ nūu̍ chōo̍.” Ndu̍yɛ̍ Si̍bā ndu̍ o̍o̍ nɔ̍ pūa̍a̍ tɔ̍ a̍ 
ā ŋūɛ̍ɛ̍nu̍ a̍ bu̍ɛ̍i̍yāā wa̍lla̍ bi̍dīi̍ŋ. 

11Mi̍ Si̍bā lō o̍ ko̍ŋ mbo̍ dīmūl Māsāa̍ Dēēve̍ āā, “Bu̍ɛ̍ī nūmndo̍ ya̍ I̍ cho̍ ni̍ māsānɔ̄ɔ̍. 
Nyɛ̄ o̍ nyɛ̄ ŋ̄ dīmu̍l la̍ I̍ cho̍ tōsā.” Mɛ̄ɛ̍ o̍ Dēēve̍ lo̍ chi̍ɛ̍ī ni̍ŋ Mɛ̄fībo̍sīɛ̄ɛ̄ ndu̍ o̍o̍ di̍ā 
ni᷅ŋ nyɛ̄ dīa̍a̍ o̍ ti̍bīi̍ pi᷅lɔ̍ɔ̍ chōo̍ nda̍ Dēēve̍ ni̍. O̍ wa̍ ni᷅ŋ māwāā o̍ Dēēve̍ lo̍ chi̍ɛ̍ī ni̍ŋ 
māā po̍ ndɔ̄. 

12Mɛ̄fībo̍sīɛ̄ɛ̄ ndu̍ o̍o̍ nɔ̍ pōo̍ dīōla̍ŋ āā Mi̍kāā, ō wa̍ wɔ̄ fe̍le̍ŋgu̍nɔ̍. Ndu̍yɛ̍ chɔ̍ŋ ni᷅ŋ 
a̍ te̍le̍ŋ ko̍ŋ wānā o̍ wāna̍ wa̍ o̍ Si̍bā lo̍ chi̍ɛ̍ī ni̍ŋ, nda̍ kpo̍u̍ ma̍ sīmnu᷄ŋ wa̍nāā 
wa̍li̍a̍a̍ Mɛ̄fībo̍sīɛ̄ɛ̄ wa̍. 

13Mi̍ Mɛ̄fībo̍sīɛ̄ɛ̄ o̍ hu᷅ŋ ni̍ko̍ Chūlu̍sɛ̄lɛ̄m mbo̍ hu᷄ŋ cha᷅l o̍ chīɛ̄ī lēmāsāa̍ ni᷄ŋ mā dīā 
nyɛ̍ dīa̍a̍ nda̍ māsāa̍ Dēēve̍ o̍ ti̍bīi̍ pi᷅lɔ̍ɔ̍ chōo̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 10 

Dēēve̍ yēm A̍mɔn᷅a̍it̍īiy̍a̍ a̍ Sii̍l̍ūīāŋnda̍ 
(Ko̍lo̍ni̍kō Tāso̍o̍ 19:1-19) 

1Mɛ̄ɛ̍ te̍le̍ŋ ti̍ŋ hīo̍u̍, mi̍ Na̍ha̍sī, o̍ wa̍ māsāa̍ le̍ A̍mɔ᷅ŋ ndo̍ ō wū. O̍ ko̍ŋ kɔ̍ɔ̍lī, mi̍ 
Ha̍nūŋ po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

2Mɛ̄ɛ̍ Dēēve̍ tūēī māā Na̍ha̍sī vi᷅, mbo̍ dīmī āā, “Na̍ha̍sī ndu̍ o̍o̍ di̍i̍ku̍ŋ ya̍ bɔ̄ɔ̍. 
Kɛ̄ndɛ̄i̍ o̍ to̍sa̍l la̍ ve̍, mɛ̄ɛ̍ mī mi̍ŋgu̍l Ha̍nūŋ po̍ ndɔ̍ kɛ̄ndɛ̄ī ke̍ŋ.” O̍ ko̍ŋ, mi̍ Dēēve̍ 
vīām ki̍i̍la̍a̍ ndūa̍a̍ le̍ mā kɔ̍ yi᷅l Ha̍nu᷄ŋ yīlɔ̄ɔ̄ bīīsi̍ fi̍nyā ndɔ̄ɔ̍. 

3Kɛ̍ mɛ̄ɛ̍ nda̍ kūɛ̄, mi̍ wāŋ bɛ̄ndūa̍a̍ A̍mɔ᷅ŋ a̍ di̍mūl Māsāa̍ Ha̍nūŋ āā, “Fāllo̍, ō cho̍ 
yi̍lɔ̄ɔ̄ bīīsi̍ le̍ pūa̍a̍ Dēēvi̍a̍a̍ ā hīŋ nu̍a̍ā le̍. Yi̍ya᷄ŋ nu̍a̍ā māā kɔ̄l te̍ Dēēve̍ chō nu̍m 
nyɔ̄ɔ̄lū le̍ pīɔ̍m fi̍nyā nūmndo̍ le̍. Vīōmɔ̄ɔ̍ o̍ ve᷅m nu̍a̍ā pūa̍a̍ ndūa̍a̍ ni̍ māā ā hu᷄ŋ 
mā hu᷄ŋ mɛ̍ɛ̍ndīa̍ŋ lɛ᷅ŋnde̍ŋ nde᷅ŋ mā chē mɛ̄ɛ̍ le̍ cho̍ yɛ̍, le̍ na̍a̍ hūnɔ̄ɔ̍ dēlɔ̄ɔ̍ chōo̍ a̍ 
sɔ̍ŋgɔ̄ɔ̍ mā yēm na̍a̍.” 

4Mɛ̄ɛ̍ Ha̍nūŋ o̍ tu̍e̍ī le̍nde̍, mbo̍ bīī pūa̍a̍ ha̍ā. Mbo̍ sɔ̄ɔ̄ŋgūū mbo̍ sēndi̍ nda̍ sīɛ̍i̍yo̍ŋ 
kpēŋgo᷄ŋ pīlɔ̍ŋ ki̍nɛ̍i̍, o̍ ko̍ŋ kɔ̍ɔ̍lī, mbo̍ kīlī nda̍ dōmāla̍ŋ a̍ mākɔ̄ɔ̄, pɛ̄ŋgu̍ yɔ̄ŋnda̍ŋ 
chɛ̍chɛ̍ le̍ nda̍ bɛ̄ɛ̄la̍ŋ tɛ̄ɛ̄mbūūwo̍. Mbo̍ ma̍l nda̍ le̍ mā mīīŋgu̍ o̍ māsānɔ̍ ndāa̍ lo̍ a̍ 
si̍ɔ̍mbu̍la̍ la̍ŋ. 

5Mi̍ si̍ɔ̍mbu̍la̍ bɛ̄ndūla̍ŋ lā bīī pūa̍a̍ ha̍ā le̍ mīīŋgōo̍. Mɛ̄ɛ̍ Dēēve̍ tu̍e̍ī nyɛ̍ yɔ̍nu̍ŋ a̍ 
pūa̍a̍ ndūa̍a̍ wo̍, mbo̍ yɔ̄ŋ ki̍i̍la̍a̍ nāa̍ nda̍ chūā, mbo̍ dīmūl nda̍ āā, “Lā cha᷄l 
Chɛ̄lu̍i̍kō, ha̍a̍a̍ mbō lo̍ o̍ ko̍ŋ mī sīɛ̍i̍yo̍ŋ mīīŋgu̍ nya̍ wūlɔ̄ɔ̄. Tē ŋ̄ vīl pɛ̍, lā mīīŋgu̍ 
ni̍ko̍ na̍nu᷄ŋ.” 

6Mɛ̄ɛ̍ A̍mɔ᷅na̍i̍tīi̍ya̍ chē māā ā ti̍ŋ Dēēve̍ a̍ sɔ̍ŋgɔ̄ɔ̍, ma̍ hīāū chi̍o̍o̍ŋ kɔ̄ɔ̄lī le̍ mā ke̍ 
nda̍ pūa̍a̍ ndāa̍ mā hu᷄ŋ ma̍lā nda̍ sɔ̍ŋgɔ̄ɔ̍ a̍ Dēēve̍. Ma̍ kɔ̍ chu̍ā so̍vɛ̄i̍ya̍ o̍ lɛ̄ŋndē 
Si̍i̍līāā le̍ŋ ni᷄ŋ, a̍ wa̍ Bɛ̄tīlu̍ɛ̍hɔ̍bī chi̍e̍e̍ a̍ wa̍ a̍ pūa̍a̍ So̍bāā wāa̍la̍ŋ bi̍di̍i̍ŋ (20,000), 
o̍ ko̍ŋ kɔ̍ɔ̍lī, ma̍ kɔ̍ chu̍ā vɛ̄lɛ̄ ha̍ā To̍bī wāa̍la̍ŋ tɔ̄ŋ a̍ lā tīɔ̍ɔ̍ŋ (12,000). Mi̍ Māsāa̍ 
Ma̍a̍kāā chi̍e̍e̍ ndu̍ ke᷅ nda̍ pūa̍a̍ wāa̍ ō pīlɛ̍ (1,000). 

7Mɛ̄ɛ̍ Dēēve̍ tūēī māā wāŋnda̍ ha̍ā ā bɛ̄ɛ̄ndi̍a̍ŋ le̍ sɔ̍ŋgɔ̍ɔ̍ a̍ ndu̍, mbo̍ vīām Cho̍wa̍bī 
nda̍ pūa̍a̍ chɔ̄ūwa̍ kpo̍u̍ le̍ mā kɔ̍ chi᷅ŋa̍la᷅ŋ nda̍ a̍ sɔ̍ŋgɔ̄ɔ̍. 

8Mɛ̄ɛ̍ wāŋnda̍ A̍mɔ᷅ŋ a̍ che᷅ dɔ̍ɔ̍ pūa̍a̍ Dēēvi̍a̍a̍, ma̍ fūlā le̍ sɔ̍ŋgɔ̍ɔ̍ a̍ nda̍. Mi̍ nda̍ pi̍la̍ 
sīm o̍ nɛ̄i̍ he̍l chi̍e̍e̍ wo̍ sōndōo̍ ā bɛ̄ɛ̄ndīa̍ŋ le̍ sɔ̍ŋgɔ̄ɔ̍. O̍ ko̍ŋ kɔ̍ɔ̍lī, pūa̍a̍ chɔ̄ūwāā 
nda̍ hīōū kɔ̄ɔ̄lī ki̍nɛ̍i̍ ya̍, ha̍ā Si̍i̍līāā ni̍, a̍ ha̍ā To̍bī chi̍e̍e̍, a̍ ha̍ā Ma̍a̍kāā, mi̍ nda̍ sīm 
kɔ̄ɔ̄lī kɔ̄ɔ̄lī o̍ fo̍ndāŋ kpe̍nde̍ke̍lo̍o̍, ā bɛ̄ɛ̄ndīa̍ŋ le̍ sɔ̍ŋgɔ̄ɔ̍. 

9Mɛ̄ɛ̍ Cho̍wa̍bī che᷅ māā ā bālu̍ nda̍ le̍nde̍, ha̍ā chō nda̍ lāchī ha̍ā chō nda̍ a̍ mākɔ̄ɔ̍, 
mbo̍ hɛ̄lī so̍vɛ̄i̍ya̍a̍ sɔ̍ŋgā sɔ̍ŋgā bɛ̄ndōo̍ wa̍ mbo̍ sīmī ka̍ŋ ku̍mbū pūa̍a̍ Si̍i̍līāā a̍ 
wa̍ wo̍. 

10O̍ ko̍ŋ kɔ̍ɔ̍lī, mbo̍ chūā Ābi̍sīāā pɔ̍mbɔ̄ ndɔ̍ mbo̍ hāndū ndu̍ pūa̍a̍ chɔ̄ūwāā tūa̍a̍ 
bōlle̍ŋ, mbō sīmī ka̍ŋ le̍ mī nda̍ sɔ̄ŋga̍ a̍ A̍mɔ᷅na̍i̍tīi̍ya̍ pīla̍. 

11Mbo̍ dīmūl Ābi̍sīāā pɔ̍mbɔ̄ ndɔ̍ āā, “Tē ā chē pɛ̍ māā Si̍i̍lūīāŋnda̍ ā chō le̍ ya̍ bā 
tīū, ā hīŋ a̍ hu̍ŋ ma̍lā ya̍. Tē ya̍ che᷅ ni̍ māā A̍mɔ᷅na̍i̍tīi̍ya̍ ā chō le̍ nu̍m bā tīū, ya̍ I̍ 
ku̍ɛ̄ I̍ kɔ̍ ma̍lā nu̍m. 

12Le̍la̍ŋ wa̍ wa᷅na̍ dīāllūŋ kālā, ndu̍yɛ̍ mā si̍mu̍l kɔ̄l yi̍. Ŋ̄ kīndi̍ kīndīo̍o̍ pīla̍ mī ŋ̄ 
pīŋi̍ yōōmūlā wānāā nāa̍ a̍ chi̍e̍e̍ŋ Mɛ̄lɛ̄ka̍ nāa̍. Ndu̍yɛ̍ mbɔ̄ māā nyɛ̄ Mɛ̄lɛ̄ka̍ 
Ya̍a̍wɛ̄ɛ̄ pīla̍ hɛ̍na̍ŋndo̍ ō yɔ̄nu̍ŋ fɔ̍.” 

13Mi̍ Cho̍wa̍bī chu̍ā pūa̍a̍ o̍ hɛ̍li̍ ka̍ŋ nda̍ ma̍ kɔ̍ chi᷅ŋa̍la᷅ŋ Si̍i̍lūīāŋnda̍ a̍ sɔ̍ŋgɔ̄ɔ̍. 
Ndu̍yɛ̍ ma̍ yām Si̍i̍lūīāŋnda̍, mi̍ Si̍i̍lūīāŋnda̍ nyāānu᷄ŋ. 

14Mɛ̄ɛ̍ A̍mɔ᷅na̍i̍tīi̍ya̍ chē māā Si̍i̍lūīāŋnda̍ ā nyāānu̍ŋ, nda̍ bɛ̍ɛ̍ mi̍ sīōōŋnde̍ bīī nda̍ 
ma̍ nyāānu᷄ŋ le̍ Ābi̍sīāā, ma̍ mīīŋgū ā kīlta̍ŋ o̍ nda̍ lo̍ chi̍e̍e̍. Mɛ̄ɛ̍ sɔ̍ŋgɔ̄ɔ̍ chūu̍, mi̍ 
Cho̍wa̍bī chu̍ā pūa̍a̍ ndūa̍a̍ ma̍ mīīŋgū Chūlu̍sɛ̄lɛ̄m. 

15Mɛ̄ɛ̍ Si̍i̍lūīāŋnda̍ chē māā I̍sɔ̄lūɛ̍i̍ya̍ yēm nda̍, ma̍ chūūŋgīāā pūa̍a̍ ndāa̍ chɔ̄ūwa̍ 
kpo̍u̍ na̍a̍ pi᷅lɛ̍ le̍ kɔ̄la̍ŋ I̍sɔ̄lūɛ̍i̍ya̍ chīŋa̍la᷅ŋndo̍. 

16O̍ ko̍ŋ kɔ̍ɔ̍lī, mi̍ Māsāa̍ Hādādɛ̍sɛ̄ɛ̄ yo̍o̍ŋgū Si̍i̍lūīāŋāa̍ wa̍ o̍ Pēē Bɛ̍ndōo̍ Yūfi̍lu̍a̍tīī 
le̍e̍lōo̍ wa̍, nda̍ kpo̍u̍ ma̍ chūūŋgi̍āŋ Hɛ̍lām chi̍e̍e̍. Ndu̍yɛ̍ So̍bāā, wāna̍ wa̍ pūa̍a̍ 
chɔ̄ūwāa̍ Māsāa̍ Hādādɛ̍sɛ̄ɛ̄ wa̍ bōlle̍ŋ ndo̍ ndu̍ si̍m nda̍ lāchī ni̍ le̍ kɔ̄la̍ŋ o̍ sɔ̍ŋgɔ̄ɔ̍. 

17Mɛ̄ɛ̍ Dēēve̍ tūēī a̍ ndi̍ o̍kɔ̄ɔ̄, ndu̍ bɛ̍ɛ̍ mbo̍ chūūŋgīāā pūa̍a̍ chɔ̄ūwa̍ I̍sɔ̄lūɛ̄ī kpo̍u̍ 
na̍a̍ pi᷅lɛ̍. Mi̍ ndu̍ pi̍la̍ si᷅m nda̍ lāchī, ma̍ tāŋ Chɔ̍ɔ̍dāŋ nda̍ŋ ma̍ kūā Hɛ̍lām nāa̍ 
Si̍i̍lūīāŋnda̍ chūūŋgi̍āŋ le̍ sɔ̍ŋgɔ̍ɔ̍ a̍ nda̍ wa̍. Ndu̍yɛ̍ mi̍ Si̍i̍lūīāŋnda̍ kɔ̍ sa̍ā nda̍ a̍ 
sɔ̍ŋgɔ̄ɔ̍ lo̍ŋ. 

18Kɛ̍ mi̍ Dēēve̍ nda̍ pūa̍a̍ ndūa̍a̍ ā yām nda̍ ma̍ nyāānu᷄ŋ. Ndu̍yɛ̍ mi̍ Dēēve̍ nda̍ 
pūa̍a̍ ndūa̍a̍ ā dīū nda̍ ta̍u̍ ta̍u̍. Ma̍ dīī pūa̍a̍ chɔ̄ūwāa̍ ku̍ā o̍ nyɛ̄lā su̍a̍a̍ ā nāŋ nda̍ŋ 
chōo̍ wa̍ kɛ̄mɔ̄ɔ̍ lē ŋɔ᷄mmɛ̍ū (700) a̍ pūa̍a̍ chɔ̄ūwāa̍ sɔ̍ŋgā o̍ su̍a̍a̍ chōo̍ wa̍ wāa̍la̍ŋ 
be̍le̍-hi̍ɔ̍ɔ̍lu̍ (40,000). O̍ ko̍ŋ kɔ̍ɔ̍lī, So̍bāā, wāna̍ wa̍ pūa̍a̍ chɔ̄ūwa̍ Si̍i̍līāā kpo̍u̍ 
bɔ̍lle̍ŋ ndo̍, ma̍ yɔ̄ŋūl ndu̍ yɔ̄ŋūllo̍ pīla̍, ndu̍ bɛ̍ɛ̍ mbo̍ wū. 

19Mɛ̄ɛ̍ māsāa̍ wa̍ Hādādɛ̍sɛ̄ɛ̄ o̍ bā bɛ̄ŋgu̍ wa̍ ā chē māā I̍sɔ̄lūɛ̍i̍ya̍ yēm nda̍, nda̍ 
kpo̍u̍ ma̍ kūā nāa̍ I̍sɔ̄lūɛ̍i̍ya̍ chūā, ma̍ kɔ̍ to̍sā chɛ̄la᷅ŋ kɔ̄l nyūlōo̍ a̍ nda̍, ma̍ wā ni᷅ŋ 
I̍sɔ̄lūɛ̍i̍ya̍ o̍ bā bɛ̄ŋgu̍. O̍ ko̍ŋ, mi̍ sīōōŋnde̍ ni᷅ŋ bīī Si̍i̍lūīāŋnda̍ le̍ A̍mɔ᷅na̍i̍tīi̍ya̍ 
sɔ̍ŋgɔ̄ɔ̍ mālāa̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 11 

Nyɛ ̍yɔn̍u̍ŋ Dēēve̍ tɛɛ̄ŋ̄ nda̍ Bāāsiɛ̍b̍ā wo̍ 
1O̍ ko̍ŋ kɔ̍ɔ̍lī, mi̍ te̍le̍ŋ Māsāā bɛ̍ndūa̍a̍ ā kūā o̍ chɔ̄ūwo̍ o̍ wɔ̄sīo̍o̍ ni᷄ŋ ndo̍ ō fūūlūū. 
Ndu̍yɛ̍ le̍ wɔ̄ɔ̄le̍ŋ hūnɔ̄ɔ̍ bɔ̄ŋāa̍ a̍ sīālte̍ŋ ki̍nɛ̍i̍, māsāā bɛ̍ndūa̍a̍ nda̍ a̍a̍ ku̍ā o̍ 
chɔ̄ūwo̍ ni̍. Kɛ̍ Dēēve̍ ku̍e̍ le̍, mbo̍ vīām Cho̍wa̍bī a̍ wāŋ bɛ̄ndūa̍a̍ kpo̍u̍ ma̍ kūā. 
Ndu̍yɛ̍ mi̍ I̍sɔ̄lūɛ̍i̍ya̍ ā kɔ̍ yo᷅m A̍mɔ᷅na̍i̍tīi̍ya̍. O̍ ko̍ŋ kɔ̍ɔ̍lī, ma̍ kɔ̍ ba̍lū Lu̍a̍bā, chi̍e̍e̍ 
ndā bɛ̍ndōo̍. A̍ te̍le̍ŋ ko̍ŋ, Dēēve̍ ndu̍ wa̍ Chūlu̍sɛ̄lɛ̄m. 



690 

 

 
Kisi Bible Quick 

© 2013 Bible Society in Liberia. 
 

 
 

 

2Pāa̍le̍ pi᷅lɛ̍, mi̍ Māsāa̍ Dēēve̍ o̍ hi̍nī sīɛ̄ndi᷄ŋndo̍ a̍ pāa̍le̍ yɔ̍ŋga᷄ŋnde̍ŋ. Mɛ̄ɛ̍ o̍ chɛ̍ŋ 
mbo̍ wā bālɔ̄ɔ̍ o̍ chīɛ̄īyo̍ chōo̍, mbo̍ sīɛ̄ndī hɔ̄lla̍, mbo̍ chā chūa̍a̍ pūlɔ᷄ŋndo̍. Chūa̍a̍ 
ho̍ō yɛ̍ nāŋɔ̄ɔ̍ pīla̍ ndu̍ o̍o̍ na̍ŋ ni̍. 

3O̍ ko̍ŋ, mi̍ Dēēve̍ vi̍ām wāŋndo̍ le̍ mbo̍ kɔ̍ nyu̍nā a̍ chūa̍a̍ ho̍ō o̍kɔ̄ɔ̄. Mi̍ wānā ko̍ŋ 
mīīŋgū mbo̍ hu᷄ŋ di̍mūl Dēēve̍ āā, “Fāllo̍, chūā kōŋ dīōlā ndɔ̄la̍ŋ āā Bāāsi̍ɛ̍bā, chūa̍ 
I̍līām ndo̍. Yūla̍yā Hi̍ta̍i̍tīi̍nɔ̍, la̍a̍ ndɔ̍ cho̍ ko̍ŋ ni̍.” 

4Mi̍ Dēēve̍ vi̍ām wāŋnda̍ le̍ mā kɔ̍ ve̍e̍lūl ndu̍ chūa̍a̍ ho̍ō, mi̍ chūa̍a̍ hūŋ. Mi̍ Dēēve̍ 
hu̍ŋ wa᷅ a̍ chūa̍a̍ ho̍ō. Ndu̍yɛ̍ chūa̍a̍ ho̍ō ndu̍ o̍o̍ chi̍i̍ yɔ̄ kɔ̍ te̍le̍ŋ ndɔ̍ ŋ̄wāŋ lāāndōo̍ 
ki̍nɛ̍i̍. O̍ ko̍ŋ kɔ̍ɔ̍lī, mi̍ chūa̍a̍ mīīŋgū o̍ chīɛ̄ī ndɔ̄ɔ̍. 

5Mɛ̄ɛ̍ te̍le̍ŋ ti̍ŋ hīo̍u̍, mi̍ chūa̍a̍ sāālu᷄ŋ māā ō chō a̍ yo᷄llo̍. Mbo̍ yɔ̄ŋ dīōmnde̍ŋ nāa̍ 
Dēēve̍ chu̍a̍ mbo̍ dīmūl ndu̍ māā ō chō a̍ yo᷄llo̍. 

6Mɛ̄ɛ̍ Dēēve̍ tu̍e̍ī sūɛ̍i̍ he̍ī, mbo̍ yɔ̄ŋ dīōmnde̍ nāa̍ Cho̍wa̍bī chu̍a̍, mbo̍ dīmūl ndu̍ 
āā, “Yɔ̍ŋ ndɔ̍ ya̍ Yūla̍yā.” O̍ ko̍ŋ, mi̍ Cho̍wa̍bī ma᷅l Yūla̍yā mbo̍ kōmāl Dēēve̍. 

7Mɛ̄ɛ̍ Yūla̍yā fu̍u̍lu̍u̍, mi̍ Dēēve̍ nyūnā ndu̍ tē Cho̍wa̍bī nda̍ pūa̍a̍ chɔ̄ūwāā tūa̍a̍ ā 
chō kɛ̄ndɛ̄. O̍ ko̍ŋ kɔ̍ɔ̍lī, mbo̍ nyūnā ndu̍ a̍ chɔ̄ūwo̍ o̍kɔ̄ɔ̄, mɛ̄ɛ̍ o̍ cho̍ kɔ̄la̍ŋ yɛ̍. 

8Mi̍ Dēēve̍ lo᷅ o̍ ko̍ŋ mbo̍ dīmūl ndu̍ āā, “Kɔ̍ o̍ chīɛ̄ī nūmndo̍ mā kɔ̍ pɛ̍ŋgī.” Mi̍ 
Yūla̍yā fu̍lā mbo̍ kūā o̍ bɛ̍ɛ̄. Mi̍ Dēēve̍ bɛ̄ɛ̄ndīāā pēē si̍mbāā kɛ̄ndɛ̄ kɛ̍ndɛ̄ mbo̍ yɔ̄ŋ 
Yūla̍ya̍ o̍ chīɛ̄ī ndɔ̄ɔ̍. 

9Kɛ̍ Yūla̍yā ku̍e̍ o̍ chīɛ̄ī ndɔ̄ɔ̍ le̍, mbo̍ lɔ̍lnu᷄ŋ o̍ dīō nda̍ pūa̍a̍ chɔ̄ūwāa̍ ma̍ndā chi̍ɛ̍ī 
lēmāsāa̍ wa̍. 

10Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, ma̍ dīmūl Dēēve̍ māā Yūla̍yā ku̍e̍ o̍ chīɛ̄ī ndɔ̄ɔ̍ le̍. 
Mi̍ Dēēve̍ ve̍e̍lū Yūla̍yā mbo̍ dīmūl ndu̍ āā, “Pōo̍, a̍ vīōūwɔ̄ɔ̄ bɛ̄ndū ŋ̄ vīōū ho̍ō 
yōndō wo̍, vɛ᷅ a̍ ku̍e̍ o̍ chīɛ̄ī nūmndo̍ mā kɔ̍ pɛ̍ŋgī le̍?” 

11Mi̍ Yūla̍yā di̍mūl ndu̍ āā, “Fāllo̍, wāna̍ nī ba̍nāa̍ Cho̍wa̍bī a̍ pūa̍a̍ chɔ̄ūwa̍ I̍sɔ̄lūɛ̄ī 
kpo̍u̍, o̍ ko̍ŋ kɔ̍ɔ̍lī, a̍ kɔ̍fu̍ si̍m le̍ kpe̍ma̍ Mɛ̄lɛ̄ka̍a̍ wo̍ lātūlu̍, nda̍ chō o̍ chɔ̄ūwo̍ lāchī 
ā chō lūa̍ŋ o̍ tɛ̍ndɛ̄i̍la̍ŋ bɛ̄ŋgu̍ na̍a̍ kpa̍yāŋnda̍ yōndōo̍ ni᷄ŋ. Vɛ̄ɛ̍nɛ̍ ya̍ ya̍ ku̍ā yɛ̍ mī 
kɔ̍ cha᷅l dīo̍la̍ŋ o̍ ya̍ lo̍ chi̍ɛ̍ī ni̍ŋ, mī to̍sa̍ kɔ̄l kɛ̄ndɔ̄ɔ̍ na̍a̍ la̍a̍ nūu̍? I̍ nɔ̍lā mī to̍sa̍ ke̍ŋ 
te̍ fāllo̍.” 

12Mi̍ Dēēve̍ di̍mūl ndu̍ āā, “Ō bɛ̄nda̍ le̍nde̍. Lɔ̍l ni̍ko̍ ha̍ū na̍nu᷄ŋ, sīɔ̄dīi̍ I̍ ma̍l nu̍m 
ŋ̄pēlū a̍ mi̍i̍ŋgu̍.” Mi̍ Yūla̍yā lɔ᷅l vɛ̄lɛ̄ pāa̍le̍ le̍ŋ Chūlu̍sɛ̄lɛ̄m lo̍ŋ. Dīi̍mā ndɔ̄ɔ̍ pīlɔ̍ɔ̍, 

13mi̍ Dēēve̍ ve̍e̍lū ndu̍ le̍ mā kɔ̍ di̍ō nyɛ̄ dīa̍a̍. Mi̍ Dēēve̍ kɔ̍ pi̍mī ndu̍ mūɛ̄īya̍ŋ cha̍. 
Kɛ̍ Yūla̍yā chɛ̍ mbō kūɛ̄ o̍ chīɛ̄ī ndɔ̄ɔ̍ le̍. Mɛ̄ɛ̍ nyūmnda̍ŋ mā to᷄l, mbo̍ kɔ̍ pɛ̍ŋgɛ̄lā 
wāla̍ ndɔ̄ɔ̍ bu̍ɛ̍i̍yāā māsānɔ̍ ndɔ̄ɔ̍ īkɛ̄i̍ mbo̍ lɔ̄lnu᷄ŋ lo̍ŋ. 

14Pāa̍le̍ŋ sīɔ̍ɔ̍ dīi̍mā ndɔ̄ɔ̍, mi̍ Dēēve̍ po̍o̍nyīāl Cho̍wa̍bī yāu̍wo̍, mbo̍ kē Yūla̍yā lē 
mbō yōo̍ ndu̍. 

15Mbo̍ dīmūl Cho̍wa̍bī o̍ yāu̍wo̍ ni᷄ŋ āā, “Cho̍wa̍bī, hi̍vi̍ la̍gu̍nɔ̄ɔ̍ ho̍ō o̍ chɔ̄ūwo̍ 
lāchī, nāa̍ chɔ̄ūwo̍ tūūlū tu̍u̍lu̍ bɛ̍ndōo̍ wa̍. Tē lā chē pɛ̍ ke̍nde̍ ke̍ndi̍o̍o̍, lā mīīŋgu᷄ŋ 
a̍ mākɔ̄ɔ̄ ā dīī ndu̍.” 

16Ndu̍yɛ̍ Cho̍wa̍bī nda̍ pūa̍a̍ ndūa̍a̍ chɔ̄ūwa̍ ā wa̍ Lu̍a̍bā ā bālāā kpɔ̍kɔ̍su̍ le̍ ndu̍ 
bīyɔ̄ɔ̍, chi̍e̍e̍ ya̍a̍mɔ̍ɔ̍wa̍a̍ ndāa̍. Mɛ̄ɛ̍ Cho̍wa̍bī che᷅ nāa̍ pūa̍a̍ chɔ̄ūwāā ya̍a̍mɔ̍ɔ̍wa̍a̍ 
ndāa̍, a̍ sɔ̍ŋgā sɔ̍ŋgā bɛ̄ndōo̍ wa̍ ā chō wa̍, mbo̍ sīmī Yūla̍ya̍ o̍ fo̍ndāŋ kōŋ 
kpe̍e̍kpe̍i̍. 

17O̍ ko̍ŋ, mi̍ pūa̍a̍ chɔ̄ūwāā ya̍a̍mɔ̍ɔ̍wa̍a̍ ndāa̍ ā chā nda̍, ma̍ fūlā ma̍ hu᷄ŋ sa̍ā nda̍ 
a̍ sɔ̍ŋgɔ̄ɔ̍. Ndu̍yɛ̍ ma̍ yām I̍sɔ̄lūɛ̍i̍ya̍, ma̍ dīū pūa̍a̍ chɔ̄ūwāa̍ Dēēvi̍a̍a̍ dīūwo̍ pīla̍. 
Yūla̍yā bɛ̍ɛ̍ ma̍ dīī ndu̍. 

18O̍ ko̍ŋ, mi̍ Cho̍wa̍bī so̍lī ki̍i̍la̍a̍ mbo̍ vīām ndu̍ le̍ mbō kɔ̍ do̍u̍nu᷄ŋ Dēēve̍ ko̍na̍ a̍ 
chɔ̄ūwo̍ o̍kɔ̄ɔ̄. 

19Mbo̍ chōŋgu᷄ŋ ndu̍ āā, “Tē a̍ kɔ̍ chi̍ī ndu̍ ko̍na̍ do̍u̍nɔ᷄ŋ pɛ̍ kpo̍u̍, 

20lɔ̍ɔ̍ pu᷅m ō chō tu̍mbe̍ dɔ̍ɔ̍nɔ᷄ŋ mbō dīmi̍ āā, ‘vɛ᷅ mi̍ lā sɔ̄ɔ̄ŋgūū chi̍o̍o̍ īkɛ̄i̍ le̍nde̍ 
kpɛ̍ɛ̍lūŋ o̍ sɔ̍ŋgɔ̄ɔ̍? Lā si̍nā nu̍a̍ā māā tē lā sɔ̄ɔ̄ŋgu̍u̍ ya̍a̍mɔ̍ɔ̍wa̍a̍ nyāa̍ īkɛ̄i̍ le̍nde̍ a̍ 
sɔ̍ŋgɔ̍ɔ̍ pɛ̍, ya̍a̍mɔ̍ɔ̍wa̍a̍ nyāa̍ lō o̍ kpāki̍ chi̍o̍o̍ lēni᷄ŋ mā vīi̍ nya̍ a̍ chīŋūa̍ŋ te̍? 

21Lā pūɛ̄ɛ̄nu̍ŋ nyɛ᷅ yɔ̍nu̍ŋ Ābīmɛ̍lɛ̍kī po̍ Ki̍dīɔ̄ŋ ndo̍ o̍ chɔ̄ūwo̍ Ti̍bi̍sī wo̍? Ō cho̍ 
wa̍nā la̍nɔ̍ɔ̍ le̍ ma̍l ndu̍ pōū lūsūlāā bɛ̄ndōo̍ chōo̍ o̍ kpāki̍ chi̍o̍o̍ kɔ̄ɔ̄lī mbo̍ dīī ndu̍ 
le̍? Nya̍ a̍a̍ nɔ̍ mi̍ nya̍ a̍a̍ sɔ̍ɔ̍ŋgu̍u̍ chi̍o̍o̍ īkɛ̄i̍ le̍nde̍ a̍ sɔ̍ŋgɔ̄ɔ̍ le̍?’ Tē māsāa̍ Dēēve̍ ō 
dīmi̍ le̍nde̍ pɛ̍ a̍ di̍mu̍l ndu̍ āā, ‘Yūla̍yā Hi̍ta̍i̍tīi̍nɔ̍, pūa̍a̍ chɔ̄ūwāā nūmnda̍ ō pīlɔ̍ɔ̍, 
ndu̍ bɛ̍ɛ̍ ā dīī ndu̍.’ ” 

22Mi̍ ki̍i̍la̍nɔ̍ ko̍ŋ mālnu᷄ŋ mbo̍ kūā, nyɛ̄ ō nyɛ̄ Cho̍wa̍bī cho̍ŋgu̍ŋ ndu̍ mbo̍ kɔ̍ 
do̍u̍nu᷄ŋ Dēēve̍ ko̍na̍. 

23Mbo̍ dīmūl Dēēve̍ āā, “Mɛ̄ɛ̍ na̍a̍ ŋ̄ kɔ̍ ba̍lū ya̍a̍mɔ̍ɔ̍wa̍a̍ nāa̍, ma̍ fūlā a̍ kpāāyā 
bɛ̍ndōo̍ ma̍ hu᷄ŋ chi᷅ŋa̍la᷅ŋ na̍a̍ a̍ sɔ̍ŋgɔ̄ɔ̍ nāa̍ kpa̍yāŋ nda̍. Kɛ̍ mi̍ ŋ̄ kīndī kīndī mi̍ ŋ̄ 
chūā nda̍ nyīndɔ̄ɔ̍ lo̍ŋ mi̍ ŋ̄ kɔ̍ mɛ̍ɛ̍lū nda̍ o̍ kpāki̍ chi̍e̍e̍ ndāa̍ sōndōo̍. 

24Kɛ̍ mi̍ pūa̍a̍ ndāa̍ sɔ̍ŋgā a̍ chīɔ̄ūla̍ŋ nda̍ ā vīī na̍a̍ a̍ chīŋūa̍ŋ o̍ kpākīo̍o̍ kɔ̄ɔ̄lī, ma̍ 
dīū pūa̍a̍ nu̍mnda̍ ā ti᷄ŋ. Yūla̍yā Hi̍ta̍i̍tīi̍nɔ̍, pūa̍a̍ chɔ̄ūwāā nu̍mnda̍ ō pīlɔ̍ɔ̍, ndu̍ bɛ̍ɛ̍ 
ā dīī ndu̍.” 

25Mɛ̄ɛ̍ o̍ chi̍i̍ Dēēve̍ ko̍na̍ do̍u̍nɔ᷄ŋ kpo̍u̍, mi̍ Dēēve̍ dīmūl ndu̍ āā, “Kɔ̍ di̍mūl 
Cho̍wa̍bī ō ta̍mbū kɔ̄l te̍. Chɔ̄ūwo̍ ndu̍ le̍nde̍ o̍ cho̍ ni̍, ō hɛ̍lī wa᷅na̍ o̍ di̍ī le̍. Kɛ̍ di̍mu̍l 
ndu̍ māā ō kɔ̍ chi᷅ŋa̍la᷅ŋ nda̍ a̍ sɛ̍mbɛ̍ mbō kīndi̍ ki̍ndi̍ mbo̍ bīī chi̍e̍e̍ ko̍ŋ. Di̍mu̍l 
ndu̍ māā ō sīmu̍l kɔ᷅l.” 

26Mɛ̄ɛ̍ Bāāsi̍ɛ̍bā tu̍e̍ī māā ā dīī Yūla̍yā pɔ̍nɔ̍ ndɔ̍, mbo̍ chāŋ cha᷄ŋndo̍ pīla̍. 

27Mɛ̄ɛ̍ dɛ̍nɛ̍la̍ pɔ̍nɔ̍ ndɔ̄la̍ŋ lā chūū kpo̍u̍, mi̍ Dēēve̍ vīām wānā ma̍ kɔ̍ hu᷅ŋ a̍ ndu̍ o̍ 
ndu̍lo̍ chi̍ɛ̍ī ni̍ŋ mbo̍ sīmnu᷄ŋ la̍a̍ndɔ̍, ndu̍yɛ̍ mbo̍ vīlūl Dēēve̍ pōo̍. Kɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ ta̍mbū kɔ̄l a̍ nyɛ̄ Dēēve̍ to̍sa̍ ho̍ō wo̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 12 

Mɛl̄ɛk̄a̍ vēm Ne̍tāŋ, wāna̍ su̍a̍ā le̍ Mɛl̄ɛk̄a̍ wo̍ nāa̍ Dēēve̍ chūā a̍ yōōŋgōo̍ 
1Ō wa̍ a̍ pāa̍le̍ pi᷅lɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ Ne̍tāŋ wāna̍ su̍a̍ā le̍ Mɛ̄lɛ̄ka̍ wo̍ 
yōōŋgōo̍ le̍ Dēēve̍. Mi̍ Ne̍tāŋ ma̍lnu᷄ŋ mbo̍ kūā nāa̍ Dēēve̍ chūā. Mbo̍ dīmūl ndu̍ 
āā, “Pūa̍a̍ pu̍m wa̍ nda̍ ŋi̍ɔ̍ɔ̍ŋ o̍ chi̍e̍e̍ pi᷅lɔ̍ɔ̍ ni᷄ŋ. Ō pīlɔ̍ɔ̍ wānā su̍lāa̍, ō pīlɔ̍ɔ̍ wānā 
ta̍mbɛ̍i̍yo̍. 

2Po̍ su̍lāa̍ ho̍ō ndu̍ o̍o̍ nɔ̍ nāūwa̍ a̍ sāa̍ ta̍u̍ ta̍u̍. 

3Po̍ ta̍mbɛ̍i̍yo̍ ho̍ō yɛ̍ ndu̍ ndu̍ o̍o̍ nɔ̍ nyɛ᷅ o̍ nyɛ̄ le̍, mɛ̄ɛ̍ sāā fɔ̍ŋndɔ̍ɔ̍ ndu̍ pīlɛ̍ kpe̍. 
Sāa̍ ho̍ō yɛ̍ pīōndɔ̄ɔ̍ ndu̍ o̍o̍ pe̍ndū ndu̍ ni̍. Mbo̍ lō ndu̍ māndāa̍ chīɛ̄ī ni̍ŋ ha̍a̍a̍, mi̍ 
sāa̍ ho̍ō hīndū nda̍ chūāūwāā pōo̍ ho̍ō lātūlu̍. Nyɛ̄ dīāā pōo̍ ho̍ō ndu̍ o̍o̍ di̍ā wo̍, 
ndu̍ ko̍ni̍ sāa̍ ho̍ō ndu̍ o̍o̍ di̍ā ni̍. Tāāla̍ ndu̍ o̍o̍ ko᷅l lo̍, lēni᷄ŋ ko̍ni̍ sāa̍ ho̍ō ndu̍ o̍o̍ 
ko᷅l ni̍. Sāa̍ ho̍ō hōlī hōli᷄ŋndo̍ pōo̍ ho̍ō māā chūā ndɔ̄. Sāa̍ ho̍ō wa̍ ni᷅ŋ pōo̍ ho̍ō o̍ 
bā māā chūā ndɔ̄ lāāndū. 

4Mi̍ ī yɔ̄nu᷄ŋ pa̍a̍le̍ pi᷅lɛ̍ mi̍ mīāllo̍ hūŋ lāŋu̍nɔ̄ su̍lāa̍ o̍ bɛ̄ŋgu̍ chōo̍, mbo̍ yēēmā le̍ 
mīāllo̍ ho̍ō nyɛ̄ dīa̍a̍ bɛ̄ɛ̄ndīāllo̍. Kɛ̍ ndu̍ o̍o̍ ye̍e̍ma̍ mī ndu̍ o̍o̍ di̍ī chɔ̄lūāā ndūa̍a̍ ō 
pīlɛ̍ bɛ̍ɛ̍ le̍. Mbo̍ cha᷄ŋ mbo̍ kɔ̍ bi̍ī sāa̍ po̍ ta̍mbɛ̍i̍yo̍ ho̍ō mbo̍ kɔ̍ di̍ī le̍ mīāl ndɔ̄ɔ̍.” 

5Ne̍ta̍ŋ chīīyo̍ Dēēve̍ sūɛ̍i̍ he̍ī chɔ̄mndo̍, mi̍ Dēēve̍ du̍a̍u̍nu᷄ŋ tu̍mbe̍ o̍ ka̍lā ka̍lā. 
Mbo̍ dīmūl Ne̍tāŋ āā, “I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, wāna̍ to̍sa̍ sūɛ̍i̍ kɔ̄l vēsɛ̍i̍ wa̍ā 
le̍nde̍ pɛ̍, ō nɔ̄ mbō sɔ̄la̍ pīɔ̍mndo̍. 

6Wānā wa̍ā le̍nde̍ ō nɔ̄ mbō mīŋgi̍ sāa̍ ā hīɔ̍ɔ̍lu̍ sɔ̍ŋgɔ̍ sāa̍ o̍ di̍ī ko̍ŋ ndo̍, kāni̍ 
fo̍ndōle̍, ō cho̍ wa᷅na̍ īnyīɛ̍ɛ̍ le̍.” 

7Mi̍ Ne̍ta̍ŋ di̍mūl ndu̍ āā, “Nūm kpe̍e̍kpe̍i̍ cho̍ wānā ko̍ŋ ni̍. Ndu̍yɛ̍ le̍ nyɛ̄ ŋ̄ tōsa̍ 
ko̍ŋ ndo̍, ya̍ŋ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ wo̍. Ō 
dīmi̍ āā, ‘Dēēve̍, ya̍ hɛ̍li̍ nu̍m ni̍ mi̍ si̍i̍ŋgūū nu̍m māsāa̍ le̍ I̍sɔ̄lūɛ̄ī, ndu̍yɛ̍ mi̍ ma̍ndā 
nu̍m Sɔ̍ɔ̄ nɔ̍la̍ mbō yɔ̍ŋ nu̍m nyɛ̄ le̍. 

8Ndu̍yɛ̍ lāāndāā ndūa̍a̍ ni̍, a̍ chīɛ̄ī ndɔ̄ɔ̍ kpo̍u̍, mi̍ chu̍ā mi̍ ma᷅l nu̍m o̍ bā le̍ mā to̍sa̍ 
nyɛ̄ ŋ̄ hɛ̄na̍ŋ a̍ nda̍ wo̍. Mi̍ ke᷅ nu̍m I̍sɔ̄lūɛ̄ī a̍ Chu̍dā kpo̍u̍. Tē nyɛ̄ ya̍ I̍ to̍sa̍l nu̍mndo̍ 
ndu̍ o̍o̍ ve̍ le̍tu̍u̍ a̍ nūm te̍, nūm o̍o̍ nyu̍na̍ ya̍, I̍ wa̍ nu̍m ō chēle̍ŋ chɔ̄ɔ̄lū tōsāl mī 
ndu̍ o̍o̍ hi̍o̍ū bɛ̍ɛ̍ o̍ ta̍so̍o̍. 

9Vɛ᷅ ma̍ sōlī ya̍ Mɛ̄lɛ̄ka̍ Ya̍a̍wɛ̄ɛ̍ dīōm, ma̍ tōsā sūɛ̍i̍ wɔ̍ɔ̍ŋīī wāā nu̍a̍ā? Ma̍ lō o̍ ko̍ŋ 
ma̍ nūūwā nɛ̄īla̍ŋ le̍ Yūla̍ya̍ dīyɔ̄ɔ̍. Ma̍ tōsā mi̍ A̍mɔ᷅na̍i̍tīi̍ya̍ dīī ndu̍ o̍ chɔ̄ūwo̍, ma̍ 
mūli᷄ŋ ma̍ chūā la̍a̍ ndɔ̄ mi̍ lā chāl nya̍ ndu̍. 

10Le̍ dīōm ŋ̄ sōli̍ ya̍ ko̍ŋ, ma̍ dīī Yūla̍yā, ndu̍yɛ̍ ma̍ mūli᷄ŋ ma̍ chūā la̍a̍ ndɔ̍ o̍ nɔ̄ɔ̍ 
ni᷄ŋ ndo̍, chɔ̍ŋ a̍ bōōnde̍i̍ he̍ī mbō kūɛ̄ a̍ lāchī kɛ᷅, pīɔ̍m īmɔ̄ɔ̄ chu̍ū lɛ̍ o̍ nūmndo̍ 
chi̍ɛ̍ī ni̍ŋ te̍.’ 

11Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, ‘Nūm, Dēēve̍ mɛ̄ɛ̍ mī to̍sa̍ mī chūāā nūmnda̍ ō pīlɛ̍ hu᷄ŋ 
si̍mūl nu̍m mbō tūsi̍ nu̍m nyɛ̄ pālāa̍ chōo̍. Ndu̍yɛ̍ o̍ ko̍ŋ kɔ̍ɔ̍lī, I̍ cho̍ hūnɔ̄ɔ̄ lāāndāā 

nūmnda̍ chūā nu̍m o̍ hɔ̄l kpe̍nde̍ke̍le̍ mī ke̍ chāa̍ŋ nu̍m nya̍ chīɛ̄ɛ̄li̍āŋ ndo̍, mbō 
wa̍ a̍ nda̍ i̍pa̍la̍ de̍ŋ. 

12Nūm nūm nyɛ̄ ŋ̄ tōsa̍ wo̍ sɔ̍ɔ̍ sɔ̍ɔ̍ ŋ̄ tōsa̍ ndu̍ ni̍, kɛ̍ ya̍ ya̍ īpāla̍ de̍ŋ ya̍ I̍ cho̍ he̍ī 
tōsā ni̍, mī I̍sɔ̄lūɛ̍i̍ya̍ kpo̍u̍ a̍ che᷅.’ ” 

13Mi̍ Dēēve̍ lō o̍ ko̍ŋ mbo̍ dīmūl Ne̍tāŋ āā, “I̍ tɛ̍ɛ̍mbu̍u̍ a̍ Mɛ̄lɛ̄ka̍ Ya̍a̍wɛ̄ɛ̄.” Mi̍ Ne̍tāŋ 
di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ ma̍l nu̍m le̍ yɔ̄ŋ nūm wɔ̍ɔ̍ŋndo̍, a̍ cho̍ pi̍ɔ̍m sɔ̍lā 
le̍ he̍ī le̍. 

14Kɛ̍ ndu̍yɛ̍ le̍ nyɛ̄ ŋ̄ tōsa̍ ho̍ō, ma̍ tōsā ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ ā nɔ̍ lɛ̍ 
lēbɛ̄ɛ̄ le̍ Mɛ̄lɛ̄ka̍ le̍ wo̍, chɛ̄lɛ̄kpɛ̍ Bāsi̍ɛ̍bā vi̍lu̍l nu̍mndo̍ ō cho̍ lō yōōmū le̍.” 

15Mɛ̄ɛ̍ Ne̍ta̍ŋ chi̍i̍ ndu̍ yōōŋgū kōŋ dīmūl kpo̍u̍, mi̍ Ne̍tāŋ cha̍ŋ mbo̍ mīīŋgū o̍ chīɛ̄ī 
ndɔ̄ɔ̍. 

A̍ pīɔm̍ po̍ Dēēvio̍̍o̍ o̍kɔɔ̄ ̄

Mɛ̄ɛ̍ te̍le̍ŋ ti̍ŋ hīo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sa̍ mi̍ chɛ̄lɛ̄kpɛ̍ Bāsi̍ɛ̍bā, la̍nɔ̍ Yūla̍yā o̍ 
mɛ̍i̍yo̍ o̍ vi̍lu̍l Dēēve̍ wo̍ ō dēl a̍ nāa̍. 

16O̍ ko̍ŋ, mi̍ Dēēve̍ bi̍ī su᷅mndo̍ mbo̍ pīɛ̄ī Mɛ̄lɛ̄ka̍ le̍ mī Mɛ̄lɛ̄ka̍ sīŋgi̍ chɛ̄lɛ̄kpɔ̍ɔ̍ ho̍ō. 
Dēēve̍ ndu̍ o̍o̍ di᷅ nyɛ̍ dīāā le̍, ndu̍ o̍o̍ kɔ̍l te̍, ndu̍ o̍o̍ lɔ᷅l o̍ kpēlē le̍. Tē nyūmnda̍ŋ mā 
tōl pɛ̍ ō lūɛ̄ī chīɛ̄ī ni̍ŋ a̍ kɔ̄l tāmbɛ̍i̍ bɛ̍ndōo̍ ō kɔ̍ hi̍nī lɛ̄ŋ. 

17Mī wāŋ bɛ̄ndūa̍a̍ I̍sɔ̄lūɛ̄ī a̍ ku̍ā nāa̍ ndu̍ chu̍a̍ ma̍ nyɔ̄ɔ̄lu̍ ndu̍ le̍ mbō chɛ᷄ŋ lɛ̄ŋ 
mbō dē nyɛ̄ dīa̍a̍, kɛ̍ mbō kɛ̄ɛ̍. 

18Mɛ̄ɛ̍ pālɛ̍i̍ hīōū ī ŋɔ᷄mmɛ̍ū mi̍ chɛ̄lɛ̄kpɔ̍ɔ̍ ho̍ō ō wū. Kɛ̍ mi̍ bu̍ɛ̍i̍yāa̍ Dēēvi̍a̍a̍ ā wō 
le̍ Dēēve̍ dīmūllo̍, ma̍ wā ndu̍ vīŋndo̍. Ma̍ dīmī āā, “Chɛ̄lɛ̄kpɔ̍ɔ̍ wa̍ a̍ nāa̍, ŋ̍ so̍o̍ bɛ̍ɛ̍ 
nāa̍ ndu̍ chu̍a̍ ō ye᷅ŋ na̍a̍ lānī le̍, tē ŋ̄ dīmu̍l ndu̍ ni᷅ŋ pɛ̍ māā ō vī ō kɛ̄ɛ̍ ndu̍ pi̍la̍ nyɛ̄ 
yɔ᷄ŋ?” 

19Mɛ̄ɛ̍ Dēēve̍ chē nda̍ hīŋnɔ᷄ŋ ko̍ŋ, mbo̍ sīnā māā chɛ̄lɛ̄kpɔ̍ɔ̍ ho̍ō vī. Mbo̍ nyūnā 
nda̍ āā vɛ̄ɛ̄, “Wūo̍o̍ chɛ̄lɛ̄kpɔ̍ɔ̍ vī ni̍?” Ma̍ dīmūl ndu̍ āā, “E̍ī fāllo̍, ō vī.” 

20O̍ ko̍ŋ, mi̍ Dēēve̍ cha̍ŋ mbo̍ kɔ̍ pu̍lu᷄ŋ fo̍, mbo̍ sāāndīāā yīīŋnde̍ nyɛ̄ kɛ̄ndɛ̍ī mbo̍ 
su̍u̍ŋ chūɛ̄īya̍ŋ, mbo̍ sōlī nyɛ̄la̍ wa̍ ndu̍ lēkɔ̄ɔ̍ la̍ŋ mbo̍ chūā lā chēle̍ŋ. O̍ ko̍ŋ kɔ̍ɔ̍lī, 
mbo̍ cha᷄ŋ mbo̍ kūā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ mbo̍ kɔ̍ pi̍ɛ̍ī Mɛ̄lɛ̄ka̍. Mɛ̄ɛ̍ o̍ kɔ̍ 
chi̍ī pīɛ̄īle̍ŋ, mbo̍ mīīŋgū chīɛ̄ī ni̍ŋ, mbo̍ dīmūl bu̍ɛ̍i̍yāā ndūa̍a̍ māā ā chūu̍ ndu̍ nyɛ̄ 
dīa̍a̍. Ma̍ chūū ndu̍ nyɛ̄ dīa̍a̍ mbo̍ dīā. 

21Mɛ̄ɛ̍ o̍ chi̍i̍ nyɛ̄ dīa̍a̍ dīo̍, mi̍ bu̍ɛ̍i̍yāā ndūa̍a̍ dīmūl ndu̍ āā, “Fāllo̍, ō yɛ̄ɛ̍nɛ̍ ŋ̄ tōsa̍ 
yɛ̄ ho̍ō? Bōōndi̍i̍ chɛ̄lɛ̄kpɔ̍ɔ̍ wa̍ a̍ nāa̍ ve̍, ma̍ bīī su᷅mndo̍, ndu̍yɛ̍ ma̍ chāŋ cha᷄ŋndo̍ 
pīla̍ le̍ ndu̍. Kɛ̍ mɛ̄ɛ̍ o̍ vi᷅ ni᷅ŋ ma̍ cha᷄ŋ ma̍ dīā nyɛ̄ dīa̍a̍.” 

22Mi̍ Dēēve̍ di̍mūl nda̍ āā, “Le̍nde̍ kpe̍e̍kpe̍i̍ ya̍ I̍ to̍sa̍ ni̍. Bōōndi̍i̍ chɛ̄lɛ̄kpɔ̍ɔ̍ ō wa̍ 
wɔ̄ yōōmū ve̍, mi̍ bi̍ī su᷅mndo̍, ndu̍yɛ̍ mi̍ cha᷅ŋ cha᷄ŋndo̍ pīla̍ nāa̍ Mɛ̄lɛ̄ka̍ chūā le̍ 
ndu̍. Yīya᷄ŋ nūu̍ wa̍ ni̍, māā kɛ̄lɛ̄ŋgāā Mɛ̄lɛ̄ka̍ Ya̍a̍wɛ̄ɛ̄ o̍ wa̍ ya̍ īnyīɛ̍ɛ̍ tūīīnɔ᷄ŋ mī 
ndu̍ o̍o̍ chi̍i̍ndi̍a̍a̍ chɛ̄lɛ̄kpɔ̍ɔ̍ ho̍ō. 

23Kɛ̍ ō chīī ni᷅ŋ wu̍, le̍ yɛ̄ɛ̍nɛ̍ ya̍ I̍ bi̍ī yɛ̍ vɛ̄lɛ̄ su᷅mndo̍? Bāā tē i̍ bi̍ī su᷅mndo̍ pɛ̍, I̍ nɔ̍la̍ 
ndu̍ mīŋgī yōōmu̍? I̍ nɔ̍lā lɛ̄ mī mi̍ŋgi̍ ndu̍ na̍nu᷄ŋ te̍. Mɛ̄ɛ̍ ni᷅ŋ le̍ fɛ̍ɛ̍ŋ mī ŋ̄ kɔ̍ 
chi̍īki̍āŋ na̍a̍ ndu̍ chi̍e̍e̍ pīɔ̍m, kɛ̍ ndu̍ mi̍i̍ŋgu̍ lɛ̍ na̍nu᷄ŋ te̍.” 

A̍ vīōlɔŋ᷄ Sɔl̍ɔm̍ɔŋ̄ ndo̍ o̍kɔɔ̄̄ 
24O̍ ko̍ŋ kɔ̍ɔ̍lī, mi̍ Dēēve̍ nyɔ̍ɔ̍lū Bāsi̍ɛ̍bā kɔ̄llo̍, le̍ mbō pūɛ̄ɛ̄nu̍ŋ nyɛ᷅ yɔ̍nu̍ŋ ndu̍ wo̍. 
Mɛ̄ɛ̍ te̍le̍ŋ ti̍ŋ hīo̍u̍, mi̍ Bāsi̍ɛ̍bā chu̍ā vɛ̄lɛ̄ yo᷄llo̍ mbo̍ vīālū vɛ̄lɛ̄ pōo̍. Ma̍ kē ndu̍ 
dīōla̍ŋ āā Sɔ̍lɔ̍mɔ̄ŋ. 

25Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍lā pōo̍mbɔ̄ɔ̍ ho̍ō ta̍u̍. Mi̍ Mɛ̄lɛ̄ka̍ dīmūl wāna̍ 
su̍a̍ā le̍ ndu̍ wo̍ Ne̍tāŋ māā ō ke᷄ pōo̍mbɔ̄ɔ̍ ho̍ō dīōla̍ŋ āā Chɛ̄dīda̍yā fo̍ndōle̍, 
Mɛ̄lɛ̄ka̍ ndu̍ o̍o̍ ka̍a̍la̍ ndu̍ ta̍u̍. 

Dēēve̍ bīī Lu̍a̍bā 
(Ko̍lo̍ni̍kō Tāso̍o̍ 20:1-3) 

26Mi̍ Cho̍wa̍bī hi̍a̍ū lāchī a̍ sɔ̍ŋgɔ̄ɔ̍ a̍ wāŋnda̍ Lu̍a̍bā, chi̍e̍e̍ le̍bo᷅llo̍ le̍ lɛ̄ŋndē 
A̍mɔ᷅nde̍ŋ. Mbo̍ kūā ni᷅ŋ fi̍ɔ̍ɔ̍ fi̍ɔ̍ɔ̍ le̍ ndu̍ bīyɔ̄ɔ̍. 

27Mɛ̄ɛ̍ o̍ che᷅ ni᷅ŋ māā ō chō le̍ ndu̍ bīyɔ̄ɔ̍, mbo̍ yɔ̄ŋ ki̍i̍la̍a̍ nāa̍ Dēēve̍ chu̍a̍, mbo̍ 
dīmūl Dēēve̍ āā, “I̍ chīŋa̍la᷅ŋ Lu̍a̍bā chi̍e̍e̍ mi̍ wa᷅ ni̍ŋ fi̍ɔ̍ɔ̍ fi̍ɔ̍ɔ̍ le̍ ndu̍ bīyɔ̄ɔ̍. I̍ chi̍i̍ ni᷅ŋ 
pēe̍ nda̍ ko̍lāa̍ bīyɔ̄ɔ̍. 

28Le̍la̍ŋ chu̍u̍ŋgi̍a̍a̍ pu̍a̍a̍ chɔ̄ūwāā tūa̍a̍ cho̍ lo̍ŋ nda̍ kpo̍u̍ nāa̍ pi᷅lɛ̍ mī nūm pi̍la̍ hu̍ŋ 
si̍o̍ū ndu̍ bīyɔ̄ɔ̄, fo̍ndōle̍, I̍ ye̍e̍ma̍ mī bi̍ī ndu̍, mī wāŋnda̍ mɛ̄i̍ nu̍m sāŋgālā mā 
sāŋga̍la̍ ya̍ le̍.” 

29O̍ ko̍ŋ, mi̍ Dēēve̍ chūūŋgīāā pūa̍a̍ chɔ̄ūwāā tūa̍a̍ kpo̍u̍ na̍a̍ pi᷅lɛ̍ mbo̍ chūā nda̍ 
ma̍ kɔ̍ de᷅l Lu̍a̍bā chōo̍ ma̍ bīī ndu̍. 

30Ndu̍yɛ̍ wāŋnda̍ ha̍ā Mɛ̄lɛ̄ka̍ nda̍ nda̍ a̍a̍ pi̍ɛ̍īyo̍ dīōlā ndɔ̄la̍ŋ āā Mo̍lɛ̍kī. Mɔ̍si̍l 
lēmāsa̍ wa̍ mɛ̄lɛ̄ka̍ ndāa̍ ho̍ō o̍ lēbōllo̍ a̍ ko̍o̍līi̍yo̍ŋ kpo̍sōŋ o̍ wa̍ ō tōōsīāā ni̍. O̍ ko̍ŋ 
kɔ̍ɔ̍lī, pōūtā ba̍ā kālālā bɛ̍ndūla̍ŋ lā wa̍ lā hōlīāā o̍ mɔ̍si̍llo̍ ho̍ō chɛ̍chɛ̍. Mɔ̍si̍llo̍ ho̍ō 
ō wa̍ lūsu̍llo̍ le̍ pa᷅ŋnda̍ŋ be̍le̍ ŋɔ̍mmɛ̍ū a̍ lā ŋūɛ̍ɛ̍nu̍ (75). Mi̍ Dēēve̍ kɔ̍ su̍ŋgū 
Mɛ̄lɛ̄ka̍ ndā ko̍ŋ mɔ̍si̍l ko̍ŋ o̍ lēbōl mbo̍ hāndu᷄ŋ o̍ lēbōl. Ndu̍yɛ̍ o̍ ko̍ŋ kɔ̍ɔ̍lī, mi̍ 
Dēēve̍ chūā vɛ̄lɛ̄ nyɛ̄m chēle̍ŋ ta̍u̍ ta̍u̍ o̍ chi̍e̍e̍ ko̍ŋ ni᷄ŋ mbo̍ kūa̍ŋ a̍ mu̍ŋ. 

31Wānā o̍ wāna̍ wa̍ o̍ chi̍e̍e̍ ko̍ŋ ni᷄ŋ mi̍ Dēēve̍ sīīŋgūū nda̍ chīa̍a̍ wa̍lla̍. Mbo̍ sūāā 
nda̍ su̍ɛ̍īla̍ŋ o̍ lābā, a̍ dɛ̄ndɛ̄la̍, a̍ chīli̍ŋu̍ŋ wa̍llo̍ŋ ŋ̄ pūm, a̍ chūo̍o̍ŋ, mbo̍ sīmī nda̍ 
kpi̍līki̍o̍ŋ lɔ̄ɔ̍. Ndu̍yɛ̍ chi̍e̍e̍ o̍ chi̍e̍e̍ Dēēve̍ bi̍ī o̍ lɛ̄ŋndē A̍mɔ᷅nde̍ŋ ni̍ŋ, le̍nde̍ o̍ to̍sa̍ 
a̍ wāŋnda̍ o̍ chi̍e̍e̍ŋ mu̍ŋ ni᷄ŋ tu᷅ ni̍. O̍ ko̍ŋ kɔ̍ɔ̍lī, mi̍ Dēēve̍ chūā pūa̍a̍ ndūa̍a̍ kpo̍u̍ 
ma̍ mīīŋgū Chūlu̍sɛ̄lɛ̄m. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 13 

Nyɛ ̍yɔn̍u̍ŋ A̍min̍ɔŋ̄ tɛɛ̄ŋ̄ nda̍ Ta̍māā wo̍ 

1Dēēve̍ pūa̍a̍ ndūa̍a̍ a̍ pīli̍a̍a̍ wa̍ A̍bi̍sa̍lɔ̄m nda̍ A̍mi̍nɔ̄ŋ ni̍. A̍bi̍sa̍lɔ̄m yēma̍ ndɔ̍ wa̍ 
Ta̍māā ni̍. Ndu̍yɛ̍ nāŋɔ̄ɔ̍ pīla̍ Ta̍māā ndu̍ o̍o̍ na̍nu᷄ŋ ni̍. Mi̍ ī yɔ̄nu᷄ŋ mi̍ kāāla̍ Ta̍māā 
wo̍ ō lūɛ̄ī A̍mi̍nɔ̄ŋ ye̍ma̍ ndɔ̍ o̍ kɔ̄l mbo̍ yēēmā le̍ wāa̍ a̍ Ta̍māā. 

2Kɛ̍ A̍mi̍nɔ̄ŋ ndu̍ o̍o̍ nɔ̍ mɛ̍ɛ̍ mɛ̍ɛ̍ ndu̍ o̍o̍ lo̍o̍kū to̍sā mī nda̍ a̍a̍ wa̍ nda̍ Ta̍māā le̍. 
Ta̍māā yɛ̍ yūfu̍a̍a̍nɔ̍ɔ̍ o̍ wa̍ ni̍. Mɛ̄ɛ̍ kāāla̍ Ta̍māā wo̍ ō pɛ̄ A̍mi̍nɔ̄ŋ o̍ kɔ̄l te̍i̍, mi̍ 
A̍mi̍nɔ̄ŋ de᷅l a̍ nāa̍. 

3A̍mi̍nɔ̄ŋ yɛ̍ ndu̍ o̍o̍ nɔ̍ chāa̍ŋ ndɔ̄ pi᷅lɛ̍ dīōla̍ŋ āā Chōna̍da̍bī. Chōna̍da̍bī ko̍ŋ fi̍nyā 
ndɔ̍ wa̍ Si̍a̍māā bɛ̄ndōo̍ Dēēve̍ ni̍. Ndu̍yɛ̍ tāāsi̍o̍o̍ pīla̍ pōo̍ ho̍ō ndu̍ o̍o̍ nɔ̍ ni̍. 

4Pāa̍le̍ pi᷅lɛ̍, mi̍ Chōna̍da̍bī nyu̍na̍ A̍mi̍nɔ̄ŋ āā, “Vɛ᷅ nu̍a̍ā lɔ̍ɔ̍ o̍ lɔ̍ɔ̍ hɔ̄lla̍ nu̍m ā yīyāā? 
Nūm chūā lēmāsāa̍, lēpāa̍ o̍ lēpāa̍ hɔ̄lla̍ ve᷅ nu̍m ā kɛ̄ndɛ̄ le̍, vɛ᷅?” Mi̍ A̍mi̍nɔ̄ŋ di̍mūl 
ndu̍ āā, “Chōna̍da̍bī, hɛ̄na᷄ŋndo̍ ya̍ I̍ hɛ̍na̍ŋ a̍ Ta̍māā te̍i̍ ni̍. Yēma̍ ni̍ fi̍nyā pīlɔ̍ɔ̍ o̍ 
cho̍ ni̍, kɛ̍ ō hɛ̄na̍ŋ ya̍ bɔ̄ɔ̍. Kɛ̍ I̍ nɔ̍ mɛ̄ɛ̍ o̍ mɛ̄ɛ̍ ya̍ I̍ to̍sā mī ŋ̄ wa̍ na̍a̍ ndu̍ le̍.” 

5Mi̍ Chōna̍da̍bī di̍mūl ndu̍ āā, “Mɛ̄ɛ̍ nyɛ̄ ŋ̄ tōsa̍ wo̍, de̍l a̍ nāā sīɛ̄lɛ̍i̍yo̍ mā hi̍nī. O̍ 
ko̍ŋ, tē fi̍nyā nūm tu̍e̍ī pɛ̍ mbō hīŋ nu̍m yīlɔ̄ɔ̄, a̍ di̍mu̍l ndu̍ āā, ‘Kɛ̄kɛ̍ me̍l la̍ Ta̍māā 
ye̍ma̍ nī mbō hu᷄ŋ to̍o̍sīāl la̍ nyɛ̄ dīa̍a̍ mi̍ de᷅. I̍ ye̍e̍ma̍ mbō hīŋ na̍nu᷄ŋ mbō hu᷄ŋ 
to̍o̍sīāā ya̍ ndu̍ o̍ hɔ̄l.’ ” 

6O̍ ko̍ŋ, mi̍ A̍mi̍nɔ̄ŋ de᷅l bɛ̍ɛ̍ a̍ nāā sīɛ̄lɛ̍i̍yo̍ mbo̍ hīnī kpu̍. Mi̍ Dēēve̍ fi̍nyā ndɔ̄ tu̍ɛ̍ī 
mbo̍ hūŋ ndu̍ yīlɔ̄ɔ̍. Mɛ̄ɛ̍ Dēēve̍ hi᷅ŋ ndu̍ yīlɔ̄ɔ̍, mi̍ A̍mi̍nɔ̄ŋ dīmūl ndu̍ āā, “Kɛ̄kɛ̍, 
yāndi̍i̍ me̍l la̍ Ta̍māā ye̍ma̍ nī mbō hu᷄ŋ to̍o̍sīāl la̍ nyɛ̄ dīa̍a̍. I̍ ye̍e̍ma̍ mbō hīŋ na̍nu᷄ŋ 
mbō hu᷄ŋ to̍o̍sīāā ya̍ nyɛ̄ dīāā kālāa̍ o̍ hɔ̄l.” 

7O̍ ko̍ŋ, mi̍ Dēēve̍ yɔ̄ŋ dīōmnde̍ŋ nāa̍ Ta̍māā chu̍a̍ nāa̍ o̍ wa̍ o̍ chīɛ̄ī lēmāsāa̍ ni᷄ŋ 
nda̍, mbo̍ dīmūl ndu̍ āā, “Kɔ̍ o̍ A̍mi̍nɔ̄ŋ ye̍mā nu̍mndo̍ chi̍ɛ̍ī ni̍ŋ mā kɔ̍ to̍o̍sīāl ndu̍ 
nyɛ̄ dīa̍a̍.” 

8Mi̍ Ta̍māā cha̍ŋ mbo̍ kūā o̍ A̍mi̍nɔ̄ŋ ndo̍ chi̍ɛ̍ī ni̍ŋ, ō kōma̍l ndu̍ īhīni̍ kpu̍. Mi̍ 
Ta̍māā chu̍ā kōllo̍ nda̍ tōōsīāā bēe̍dīi̍yo̍ wo̍, mbo̍ līndā ndu̍ A̍mi̍nɔ̄ŋ o̍ hɔ̄l lo̍ŋ mbo̍ 
tōōsīāā bēe̍dīi̍yo̍ kpo̍u̍. 

9Mɛ̄ɛ̍ o̍ chi̍i̍ tōōsīāā mbo̍ chūā mbo̍ mūlī o̍ nyɔ̄ɔ̍ ni᷄ŋ mbo̍ kūā a̍ ndu̍ A̍mi̍nɔ̄ŋ lāchī. 
Kɛ̍ mi̍ A̍mi̍nɔ̄ŋ kɛ̍ɛ̄. Mbo̍ dīmūl Ta̍māā āā, “Wānā o̍ wāna̍ cho̍ na̍nu᷄ŋ so̍li̍ nda̍ o̍ bɛ̄ɛ̄ 
kpo̍u̍.” O̍ ko̍ŋ, mi̍ wāŋnda̍ fūlā kpo̍u̍. 

10Mɛ̄ɛ̍ nda̍ fūla̍ mi̍ A̍mi̍nɔ̄ŋ di̍mūl Ta̍māā āā, “Chu̍u̍ ya̍ ni̍ko̍ nyɛ᷅ dīāā, mā mi̍ɔ̍u̍ ya̍.” 
Mi̍ Ta̍māā chu̍ā bēe̍dīi̍yo̍ mbo̍ kūā a̍ ndu̍ A̍mi̍nɔ̄ŋ lāchī. 

11Kɛ̍ mɛ̄ɛ̍ o̍ sɔ̍ɔ̍ŋgu̍u̍ A̍mi̍nɔ̄ŋ īkɛ̄i̍, mi̍ A̍mi̍nɔ̄ŋ sa̍ā ndu̍ mbo̍ dīmūl ndu̍ āā, “Ta̍māā 
hu̍ŋ ŋ̄ wa̍.” 

12Mi̍ Ta̍māā di̍mūl ndu̍ āā, “Ɛ̄ ɛ̍ A̍mi̍nɔ̄ŋ, to̍sā ke̍ŋ a̍ ya̍ le̍. To̍sā sūɛ̍i̍ lāsi̍ɔ̍mbu̍i̍ 
bɛ̍ndūīī wāā le̍nde̍ a̍ ya̍ le̍. Sāwā bɛ̍ndōo̍ pīla̍ cho̍ ko̍ŋ o̍ lɛ̄ŋnde᷅ŋ nde᷅ŋ ni᷄ŋ ni̍. 

13Tē a̍ to̍sa̍ ke̍ŋ a̍ ya̍ pɛ̍, mɛ̄ɛ̍ a̍ tu̍si̍ ya̍ si̍ɔ̍mbu̍la̍ bɛ̄ndūla̍ŋ I̍sɔ̄lūɛ̍i̍ya̍ tɛ̄ɛ̄ŋ. Ndu̍yɛ̍ 
nūm bɛ̍ɛ̍ wānā fo̍ndō fu̍u̍ I̍sɔ̄lūɛ̍i̍ya̍ chā nu̍m ni̍. Le̍la̍ŋ yāndi̍i̍ A̍mi̍nɔ̄ŋ to̍sā ke̍ŋ a̍ 



696 

 

 
Kisi Bible Quick 

© 2013 Bible Society in Liberia. 
 

 
 

 

ya̍ le̍. Tē a̍ ye̍e̍ma̍ a̍ ya̍ pɛ̍, mɛ̄ɛ̍ kɔ̍ so̍ō nāa̍ māsā bɛ̍ndōo̍ chūā. I̍ la̍a̍la̍ŋ māā tē ā 
sōō nāa̍ ndu̍ chu̍a̍ pɛ̍, ō ku̍u̍nā nu̍m le̍ ya̍ chūa̍a̍ o̍ nɔ̄ɔ̍ ni᷄ŋ te̍.” 

14Kɛ̍ A̍mi̍nɔ̄ŋ ye̍ŋ ndu̍ lānī le̍. Mbo̍ kpūwā ndu̍ mbo̍ wā a̍ ndu̍ a̍ ka̍ ka̍, fo̍ndōle̍ ndu̍ 
o̍o̍ hi̍o̍ū chūa̍a̍ kpāāyā. 

15Mɛ̄ɛ̍ o̍ chi̍i̍ wā ā ndu̍ kpo̍u̍, mi̍ yēēmɛ̍i̍ ndūɛ̍i̍ fūla᷄ŋ ndu̍ o̍ kɔ̄l. Mbo̍ tōl ndu̍ lēyɛ̄, 
ndu̍ o̍o̍ ye̍e̍ma̍ lɛ̄ bɛ̍ɛ̍ mī ndu̍ o̍o̍ che᷅ ndu̍ le̍. Mbo̍ dīmūl ndu̍ āā, “Chɔ̍ŋ mā fu̍la̍.” 

16Mi̍ Ta̍māā di̍mūl ndu̍ āā, “Sāko̍ yēma̍ nūu̍, to̍sā le̍nde̍ a̍ ya̍ le̍. Tōūwɔ̄ɔ̍ ya̍ le̍nde̍ 
bɛ̍ɛ̍ hi̍o̍u̍ lēwɔ̄ū a̍ nyɛ̄ ŋ̄ to̍sā ho̍ō a̍ ya̍ wo̍.” Kɛ̍ A̍mi̍nɔ̄ŋ yēŋ ndu̍ vɛ̄lɛ̄ lānī le̍. 

17Mbo̍ vēēlū bu̍ɛ̍i̍ wa̍ ndu̍ wa̍llo̍ o̍ bā chīɛ̄ī ni̍ŋ ndo̍, mbo̍ dīmūl ndu̍ āā, “So̍li̍ chu̍a̍a̍ 
ho̍ō o̍ bɛ̍ɛ̄ mā ki̍nda̍l la̍ dīo̍o̍, I̍ ye̍e̍ma̍ mī che᷅ ndu̍ le̍.” 

18Mi̍ lāŋu̍nɔ̄ bu̍ɛ̍īyo̍ kɔ̍ sa̍ā chūa̍a̍ mbo̍ sōlī ndu̍ o̍ bɛ̍ɛ̄, mbo̍ mīŋgī dīo̍o̍ kīndā. 
Ndu̍yɛ̍ dōmā vi̍lɛ̄īyo̍ wa̍ Ta̍māā lēkɔ̄ɔ̍ ni̍. O̍ ka̍ā māchu̍ūwo̍ ni᷄ŋ si̍ndɛ̄, chūāūwāā 
lēmāsāa̍, a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍ dōmāla̍ wa̍ā le̍nde̍ nda̍ a̍a̍ wo̍u̍nūŋ ni̍. 

19Mi̍ Ta̍māā ku̍a̍ndū pūlta̍ŋ mbo̍ dūāūnu᷄ŋ o̍ lēbōl, le̍ kɔ̄l ndɔ̄ ta̍mbɛ̍i̍yo̍ chɔ̄mndo̍ 
mbo̍ sāā dōmā ko̍ŋ, mbo̍ sɛ̄ɛ̄sīāā. Mbo̍ hāndu᷄ŋ ba᷅la̍ŋ o̍ lēbōl mbo̍ kūā a̍ cha᷄ŋndo̍ 
kpe̍le̍ŋ o̍ chīɛ̍i̍ A̍bi̍sa̍lɔ̄m ye᷅ma̍ ndɔ̄ wo̍. 

20Mɛ̄ɛ̍ A̍bi̍sa̍lɔ̄m ye̍ma̍ ndɔ̄ che᷅ ndu̍ hūnɔ̄ɔ̍ a̍ cha᷄ŋndo̍, mbo̍ nyūnā ndu̍ āā, “Vɛ᷅ 
hūnɔ̄ɔ̍ ho̍ō a̍ cha᷄ŋndo̍, nyɛ̄ A̍mi̍nɔ̄ŋ o̍ yɔ̍ŋ nu̍m ni̍?” Mɛ̄ɛ̍ A̍bi̍sa̍lɔ̄m si̍na̍ māā 
kpūwāa̍ A̍mi̍nɔ̄ŋ o̍ kpu̍u̍wa̍ ndu̍ ni̍, mi̍ A̍bi̍sa̍lɔ̄m nyɔ̍ɔ̍lū ndu̍ āā, “Me̍i̍ yēma̍ nūu̍. 
To̍sā mī wāŋnda̍ sīna̍ a̍ ndi̍ o̍kɔ̄ɔ̄ le̍, fo̍ndōle̍ yēmā nu̍m fi̍nyā pīlɔ̍ɔ̍ po̍ ko̍ŋ ō chō 
ni̍.” O̍ ko̍ŋ, mi̍ Ta̍māā wa᷅ ni̍ko̍ o̍ A̍bi̍sa̍lɔ̄m ye᷅ma̍ ndɔ̄ lo̍ chi̍ɛ̍ī ni̍ŋ ndu̍ pīlɛ̍ kpe̍e̍le̍ a̍ 
kɔ̄l tāmbɛ̍i̍yo̍. 

21Mɛ̄ɛ̍ Māsāa̍ Dēēve̍ fi̍nyā ndā tu̍e̍ī nyɛ̄ A̍mi̍nɔ̄ŋ to̍sa̍ a̍ Ta̍māā wo̍, mbo̍ dūāūnu᷄ŋ 
tu̍mbe̍ o̍ ka̍lā ka̍lā. 

22Mi̍ A̍bi̍sa̍lɔ̄m ta̍mbū kɔ̄l a̍ A̍mi̍nɔ̄ŋ ta̍u̍ le̍ nyɛ̄ o̍ to̍sa̍ o̍ a̍ yēma̍ ndɔ̄ wo̍. Mi̍ nɛ̄īyɔ᷄ŋ 
ndɔ̄ɔ̍ pīā ndu̍ o̍ kɔ̄l cha̍. Kɛ̍ mbo̍ mēēnu᷄ŋ ndu̍ kpi᷅li̍, ō sūu̍ nyɛ᷅ o̍ nyɛ̄ nāa̍ ndu̍ chu̍a̍ 
le̍. 

A̍bis̍a̍lɔm̄ miŋ̍gu̍l A̍min̍ɔŋ̄ māa̍ 
23Mɛ̄ɛ̍ wɔ̄sīla̍ŋ lā hīōū lā tīɔ̍ɔ̍ŋ, mi̍ A̍bi̍sa̍lɔ̄m bɛ̍ɛ̍ndīa̍ŋ le̍ sāa̍ ndūa̍a̍ yīīŋnde̍ kīlīo̍o̍, 
Bāāl Ha̍sɔ̄ɔ̄ chi̍e̍e̍, le̍ kɔ̄la̍ŋ E̍fi̍lūēm i̍kɛ̍i̍. O̍ ko̍ŋ, mbo̍ yōōŋgū pūa̍a̍ Dēēvi̍a̍a̍ kpo̍u̍ le̍ 
mā kūɛ̄. 

24O̍ ko̍ŋ kɔ̍ɔ̍lī, mbo̍ kūā nāa̍ Māsāa̍ Dēēve̍ chūā mbo̍ kɔ̍ di̍mūl ndu̍ āā, “Kɛ̄kɛ̍, I̍ cho̍ 
sāa̍ nīa̍a̍ yīīŋnde̍ kīlīo̍o̍, le̍la̍ŋ nūm ni̍, a̍ pūa̍a̍ nu̍mnda̍ kpo̍u̍ I̍ ye̍e̍ma̍ nya̍ mī lā 
kūɛ̄.” 

25Kɛ̍ mi̍ Dēēve̍ di̍mūl ndu̍ āā, “Sāko̍ po̍ nūu̍, ō vɛ̍ le̍tu̍u̍ mī na̍a̍ kpo̍u̍ ŋ̍ ku̍ɛ̄ le̍. Tē ŋ̄ 
kūɛ̄ pɛ̍ kpo̍u̍, ō ve᷅ wo̍lɔ̄ɔ̄lā bɛ̍ɛ̍ŋ te̍ la̍ wa᷅ nu̍m chōo̍ le̍.” Mi̍ A̍bi̍sa̍lɔ̄m nyɔ̍ɔ̍lū fi̍nyā 

ndɔ̄, le̍ mbō kūɛ̄, kɛ̍ Dēēve̍ chɛ̍l te̍. Mi̍ Dēēve̍ lō o̍ ko̍ŋ, mbo̍ dūāū sa̍lāa̍, mbo̍ dīmūl 
ndu̍ āā, “Kɔ̍ po̍ nūu̍.” 

26Mi̍ A̍bi̍sa̍lɔ̄m di̍mūl ndu̍ āā, “Mɛ̄ɛ̍ me̍l la̍ A̍mi̍nɔ̄ŋ pɔ̍mbɔ̄ nī mī ndu̍ ku̍ɛ̄.” Mi̍ Dēēve̍ 
nyu̍nā ndu̍ āā, “Le̍ yɛ̄ɛ̍nɛ̍ ŋ̄ yēēma̍ yɛ̄ A̍mi̍nɔ̄ŋ mbō kūɛ̄?” 

27Kɛ̍ mi̍ A̍bi̍sa̍lɔ̄m ki̍ndīlā Dēēve̍ dīmūllo̍ māā ō ma᷄l A̍mi̍nɔ̄ŋ mbō kūɛ̄. O̍ ko̍ŋ, mi̍ 
Dēēve̍ chɛ̄l mi̍ A̍mi̍nɔ̄ŋ nda̍ pūa̍a̍ Dēēve̍ wa̍ ā pīli̍a̍a̍ ā kūā. Mi̍ te̍le̍ŋndo̍ fūūlūū ma̍ 
chāl dīo̍la̍ŋ. 

28Mɛ̄ɛ̍ nda̍ cha᷄l, mi̍ A̍bi̍sa̍lɔ̄m di̍mūl bu̍ɛ̍i̍yāā ndūa̍a̍ āā, “Lā wa̍ A̍mi̍nɔ̄ŋ hɔ̄lte̍ŋ kɔ̄ɔ̄lī 
nyɛ̄ kɛ̄ndɛ̍ī. Tē ō hīu̍ ndɔ̍ɔ̍ mūɛ̄īya̍ŋ kōlɔ̄ɔ̄ pɛ̍ mī mā bīī ndu̍, I̍ di̍mu̍l nya̍ lā dīī ndu̍. 
Sīōōŋīī bi̍ī nya̍ le̍, ya̍ ve᷅m nya̍ ni̍. Lā wo᷅ le̍, lā sīmu̍l kɔ᷅llo̍ yi̍.” 

29O̍ ko̍ŋ, mi̍ A̍bi̍sa̍lɔ̄m di̍mūl bu̍ɛ̍i̍yāā ndūa̍a̍ ma̍ dīī A̍mi̍nɔ̄ŋ. Mɛ̄ɛ̍ pūa̍a̍ Dēēvi̍a̍a̍ ā 
pīli̍a̍a̍ ā chē nyɛ̍ yɔ̍nu̍ŋ ndo̍, ma̍ hēl o̍ chɔ̄lūāā ndāā yɛ̍yi̍i̍ mu̍ūli̍āŋnda̍ chōo̍ a̍ kīlta̍ŋ 
ma̍ nyāānu᷄ŋ. 

30Nda̍ lo̍ nɛ̄ī tɛ̍ɛ̄ŋ mi̍ wāŋndo̍ mālnu᷄ŋ mbo̍ kɔ̍ di̍mūl Dēēve̍ fi̍nyā nda̍ āā, 
“A̍bi̍sa̍lɔ̄m po̍ nu̍m chīi̍ pūa̍a̍ nu̍m nda̍ dīū kpo̍u̍.” 

31Mɛ̄ɛ̍ Dēēve̍ tūēī a̍ ndi̍ o̍kɔ̄ɔ̄, mbo̍ sɛ̄ɛ̄sīa̍ŋ do᷅māa̍ lēkɔ̄ɔ̍ mbo̍ dēl lɛ̄ŋ a̍ cha᷄ŋndo̍. 
Bu̍ɛ̍i̍yāā ndūa̍a̍ wa̍ ndu̍ īkɛ̄i̍ ya̍ kpo̍u̍, ma̍ sɛ̄ɛ̄sīa̍ŋ do᷅māla̍ŋ lēkɔ̄ɔ̍, ma̍ dēl a̍ 
cha᷄ŋndo̍. 

32Kɛ̍ Chōna̍da̍bī, Dēēve̍ bɛ̍ ndɔ̄, ndu̍ yɔ̍nūŋ māā Si̍a̍māā ni̍, po̍ ndɔ̄ɔ̍, mbo̍ dīmūl 
Dēēve̍ āā, “Fāllo̍, wānā o̍ wāna̍ di̍mu̍l nu̍m pɛ̍ māā pūa̍a̍ nu̍mnda̍ kpo̍u̍ nda̍ dīu̍ ni̍, 
ō cho̍ to᷅nya̍ le̍. A̍mi̍nɔ̄ŋ ndu̍ pīlɛ̍ kpe̍ A̍bi̍sa̍lɔ̄m o̍ di̍ī ni̍. Tē ā lōōnūŋ pɛ̍ bo̍o̍ndi̍i̍ 
A̍mi̍nɔ̄ŋ o̍ kpu̍u̍wa̍ Ta̍māā, yɛ̍ma̍ ndɔ̍ ve̍, bōōndi̍i̍ ke̍ŋ kpe̍ŋ A̍bi̍sa̍lɔ̄m o̍ kɛ̍ɛ̍si̍a̍a̍ 
kɛ̄ɛ̄sīa̍a̍ ho̍ō le̍ A̍mi̍nɔ̄ŋ dīyɔ̄ɔ̍ ni̍. 

33Kɛ̍ tē wānā o̍ wānā di̍mūl nu̍m pɛ̄ māā pūa̍a̍ nu̍mnda̍ kpo̍u̍ nda̍ dīu̍ ni̍, la̍a̍la᷄ŋ te̍. 
A̍mi̍nɔ̄ŋ ndu̍ pīlɛ̍ kpe̍ nda̍ dīī ni̍.” 

34Ko̍ŋ ni᷅ŋ kpo̍u̍, A̍bi̍sa̍lɔ̄m ndu̍ o̍o̍ nya̍a̍nu̍ŋ ni᷅ŋ. Mɛ̄ɛ̍ Chōna̍da̍bī chi̍i̍ sūūki̍āŋ kōŋ 
nda̍ Dēēve̍, ō bēndu̍ bɛ̍ɛ̍ ti᷅ŋ te̍, mi̍ wāna̍ wa̍ mɛ̍ŋgɛ̄lāa̍ o̍ kpāki̍ chi̍o̍o̍ chōo̍ wo̍ ō 
chā wāŋnda̍ ku̍ndā bɛ̄ndōo̍, ā wa̍ chɔ̄nɔ᷄ŋndo̍ nɛ̄i̍ Ho̍lɔ̍nīm ndo̍ ma̍ wā pēmbēi̍ 
tōlɔ̄ɔ̍. Mi̍ wānā mɛ̍ŋgɛ̄lāa̍ kɔ̍ di̍mūl Dēēve̍ māā wāŋnda̍ chō hūnɔ̄ɔ̍ ku̍ndā bɛ̄ndōo̍. 

35Mi̍ Chōna̍da̍bī di̍mūl Dēēve̍ āā, “Fāllo̍, I̍ di̍mu̍l nu̍m kpɔ̍, pūa̍a̍ nu̍mnda̍ cho̍ ka̍ŋ 
hu̍nɔ̄ɔ̍, ni̍.” 

36Tē ō mēī so̍ndō nu̍a̍ā mi̍ pūa̍a̍ Dēēvi̍a̍a̍ fūlā lēbōl. Ā wa̍ hūnɔ̄ɔ̍ a̍ cha᷄ŋndo̍ chōo̍ 
cho̍o̍ kpe̍le̍ŋ. O̍ ko̍ŋ kɔ̍ɔ̍lī, Māsāa̍ Dēēve̍ bɛ̍ɛ̍ nda̍ pūa̍a̍ ndūa̍a̍ ma̍ chāŋ cha᷄ŋndo̍ 
pīla̍. 

37-38Mi̍ A̍bi̍sa̍lɔ̄m nya̍a̍nu᷄ŋ Kɛ̍sīɔ̄ɔ̄, mbo̍ kɔ̍ cha᷅l Māsāa̍ Ta̍li̍māī, o̍ bɛ̄ŋgu̍ chōo̍, po̍ 
Āmi̍hu̍dī wo̍. Mbo̍ kūā te̍le̍ŋ vi̍lɛ̄ī Dēēve̍ cho̍ cha᷄ŋndo̍ le̍ po̍ ndɔ̄ɔ̍. Kɛ̍ ma̍ nyɔ̄ɔ̄lū 
ndu̍ mbo̍ mēī. 

39Mɛ̄ɛ̍ te̍le̍ŋ ti̍ŋ hīo̍u̍, mi̍ yēēmɛ̍i̍ bīī ndu̍ le̍ A̍bi̍sa̍lɔ̄m po̍ ndɔ̄. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 14 

Cho̍wa̍bī so̍ō nāa̍ Dēēve̍ chu̍a̍ le̍ mbō mīŋgi ̍A̍bis̍a̍lɔm̄ Chūlu̍sɛl̄ɛm̄ 
1O̍ ko̍ŋ kɔ̍ɔ̍lī, mi̍ Cho̍wa̍bī cha᷅ māā Dēēve̍ yēēma̍ ni᷅ŋ A̍bi̍sa̍lɔ̄m po̍ ndɔ̄ yēēmɛ̍i̍ pīla̍. 

2Chūā pīlɛ̍ wa̍ Tɛ̄ko̍wā chi̍e̍e̍ wānā la̍nɔ̍ kɔ̄l kālo̍o̍ pīla̍ o̍ wa̍ ni̍. Mɛ̄ɛ̍ Cho̍wa̍bī che᷅ 
le̍nde̍, mbo̍ yɔ̄ŋ le̍ chūa̍a̍ ho̍ō, mi̍ chūa̍a̍ hūŋ. Mi̍ Cho̍wa̍bī di̍mūl ndu̍ āā, “Chūa̍a̍ I̍ 
ye̍e̍ma̍ mī ve᷅m nu̍m nāa̍ Māsāa̍ Dēēve̍ chūā. Tē a̍ wa̍ kɔ̄la̍ŋ pɛ̍, a̍ do̍vi̍ŋ māā wāna̍ 
bīīsi̍, mɛ̄ɛ̍ wāŋndo̍ wāna̍ ndɔ̄ɔ̍ wū nu̍a̍ā mbō wa̍ cha᷄ŋ ko̍ŋ le̍ te̍le̍ŋ vi̍lɛ̄ī yɛ̍. 

3Nyɛ̄ o̍ nyɛ̄ ya̍ I̍ cho̍ nu̍m chōŋgɔ᷄ŋ tē ā kūɛ̄ pɛ̍ a̍ kɔ̍ di̍mūl Māsāa̍ Dēēve̍.” O̍ ko̍ŋ, mi̍ 
Cho̍wa̍bī chi̍ī ndu̍ chōŋgɔ᷄ŋ kpo̍u̍. 

4Mi̍ chūa̍a̍ mālnu᷄ŋ mbo̍ kūā nāa̍ Māsāa̍ Dēēve̍ chūā. Mɛ̄ɛ̍ o̍ fu̍u̍lu̍u̍ mbo̍ tūndu᷄ŋ 
Dēēve̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. Mbo̍ dīmūl Dēēve̍ āā, “Fāllo̍, I̍ hi᷅ŋ nāa̍ 
nūm chu̍a̍ mā māla̍ ya̍.” 

5Mi̍ Dēēve̍ nyūnā ndu̍ āā, “Mālā yɛ̄ɛ̍nɛ̍ ŋ̄ yēēma̍ yɛ̄ mī ma̍la̍ nu̍m?” Mi̍ chūa̍a̍ dīmūl 
ndu̍ āā, “Vīi̍yo̍ ya̍ I̍ cho̍ ni̍ fāllo̍, I̍ nɔ̍ lɛ̍ pɔ̍nɔ̍ le̍. Pɔ̍nɔ̍ nūu̍ ō vī. 

6Kɛ̍ mbo̍ mɛ̄ī ya̍ pūa̍a̍ o̍ bā nda̍ ŋi̍ɔ̍ɔ̍ŋ. Pūa̍a̍ ŋi̍ɔ̍ɔ̍ŋāā o̍ mɛ̍i̍ ya̍ ka̍ŋ o̍ bā wa̍, pāa̍le̍ 
pi᷅lɛ̍ le̍ wa̍, ma̍ cha᷄ŋ ma̍ kūā o̍ chīɛ̍i̍ ni᷄ŋ. Kɔ̄la̍ŋ lo̍ŋ, ma̍ kɔ̍ sa̍āŋ sɔ̍ŋgɔ̄ɔ̍ yōndō kōŋ 
ni᷄ŋ nda̍ ŋi̍ɔ̍ɔ̍ŋ. Wānā o̍ wānā ve̍ lo̍ŋ mbō kpāāli̍a̍a̍ nda̍ le̍. Ā lo̍ sɔ̍ŋgɔ̄ɔ̍, mi̍ ō pīlɔ̍ɔ̍ 
dīī chāa̍ŋ ndɔ̍. 

7O̍ ko̍ŋ, mi̍ wānāā nīa̍a̍ ā tūāl la̍ kɔ̄ɔ̄lī māā mɛ̄ɛ̍ mī yɔ̍ŋgu̍ nda̍ po̍ di̍ī ko̍ŋ cha̍a̍ŋ ndɔ̍ 
wo̍, ndu̍ bɛ̍ɛ̍ mā dīī ndu̍ sɔ̍ŋgɔ̍ ko̍ŋ. Ndu̍yɛ̍ po̍le̍ le̍ŋ, le̍ŋ pīlɛ̍ kpe̍ ya̍ I̍ ti̍i̍nda̍ŋ ni᷅ŋ 
ni̍. Tē ā dīīlu̍l la̍ ndu̍ pɛ̍ mɛ̄ɛ̍ nyɛ̄m ke᷅ŋ pɔ̍nɔ̍ nūu̍ ō mɛ̄i̍yo̍ŋ ŋ̄ chō lāāsīa̍ŋ. Ndu̍yɛ̍ ō 
fūla̍ o̍ ko̍ŋ kɔ̍ɔ̍lī, tē ndu̍ vi᷅ ni᷅ŋ pɛ̍, mɛ̄ɛ̍ wānā o̍ wānā chɛ̍le̍ŋ ve᷅ lɛ̍ mbō lōo̍ dīōla̍ 
pɔ̍nɔ̍ nūu̍ o̍ chi̍e̍ēŋndo̍ chōo̍ le̍.” 

8Mi̍ Dēēve̍ di̍mūl ndu̍ āā, “Bālā tīɔ̍ɔ̍ŋ, mi̍i̍ŋgu̍ I̍ tu̍e̍ī. I̍ cho̍ nu̍m mālā.” 

9Mi̍ chūa̍a̍ dīmūl ndu̍ āā, “Fāllo̍, nyɛ̄ o̍ nyɛ̄ ŋ̄ tōsa̍ o̍ sūɛ̍i̍ he̍ī ni᷄ŋ pɛ̍ le̍ ya̍ mālāa̍, 
nūm ni̍, yu̍ŋgu̍ nu̍mndo̍ ni̍, tɔ̍ɔ̍ya̍ŋ ko̍ŋ ve᷅ nya̍ chōo̍ le̍. Ya̍ a̍ yɔ̍ŋgu̍ nūu̍ na̍a̍ tɔ̍ɔ̍ya̍ŋ 
ko̍ŋ ō wā cho̍o̍ ni̍.” 

10Mi̍ Māsāa̍ Dēēve̍ di̍mūl ndu̍ āā, “Mi̍i̍ŋgu̍, wānā o̍ wāna̍ kɔ̍ ke᷅ nu̍m īsɔ̄ɔ̍ pɛ̍, ā hīŋ 
a̍ wānā ko̍ŋ nāa̍ ya̍ chu̍a̍. I̍ cho̍ tōsā fɛ̍ɛ̍ŋ a̍ fɛ̍ɛ̍ŋ wānā pi̍lā lɛ̍ nu̍m sōndōo̍ le̍ sūɛ̍i̍ 
ke̍ŋ te̍.” 

11Mi̍ chūa̍a̍ dīmūl ndu̍ āā, “Fāllo̍, mɛ̄ɛ̍ me̍na̍la̍ŋ ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, Mɛ̄lɛ̄ka̍ 
nu̍m ŋ̄ pīɛ̄īyo̍ māā a̍ chɛ᷅l ni̍ŋ mī wānā o̍ wānā di̍ī po̍ nūu̍ le̍.” O̍ ko̍ŋ, mi̍ Dēēve̍ 
me̍na᷄ŋ mbo̍ dīmūl ndu̍ āā, “I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, yīīŋnde̍ŋ lēpīlɛ̍ bɛ̍ɛ̍ le̍ 
ke̍ndīŋ po̍ nu̍mndo̍ o̍ lēbōl te̍.” 

12Mi̍ chūa̍a̍ dīmūl ndu̍ āā, “Māsānɔ̍ nu̍u̍, yāndi̍i̍, ke̍ ya̍ fo̍ndāa̍ mī chɔ̍ɔ̍lū īsɔ̄ɔ̍ nāa̍ 
nūm chu̍ā.” Mi̍ Dēēve̍ di̍mūl ndu̍ āā, “Mɛ̄ɛ̍ so̍o̍” 

13Mi̍ chūa̍a̍ dīmūl ndu̍ āā, “Vɛ᷅ ma̍ tōsāl wānāa̍ Mɛ̄lɛ̄ka̍a̍ ka̍fālā wāā nu̍a̍ā? Tē ā nɔ̄lā 
pɛ̍ mā ma̍la̍ ya̍ mālā wāā nu̍a̍ā, vɛ᷅ ni᷅ŋ po̍ nu̍m ŋ̄ vēlū kɛ̍sɛ̍ kɛ̍sɛ̍ wo̍, ndu̍ yɔ̍nūŋ 
māā A̍bi̍sa̍lɔ̄m ni̍ a̍ me̍l ndu̍ le̍ nyɛ̄ o̍ to̍sa̍ wo̍ mā mi̍ŋgi̍ ndu̍ na̍nu᷄ŋ te̍? Nūm pi̍la̍ 
chi̍i̍ yāāla᷄ŋ a̍ nyɛ̄ ŋ̄ dīmu̍l la̍ wo̍. 

14Na̍a̍ kpo̍u̍ ŋ̄ nɔ̄ le̍ wūo̍o̍, wānā o̍ wānā cho̍ lo᷅ na̍nu᷄ŋ te̍. Na̍a̍ wāŋndā chīe̍e̍ya̍, 
mɛ̄ɛ̍, wānā chu̍i̍ŋī nu̍a̍ā mɛ̄ŋnda̍ŋ lɛ̄ŋ a̍ nɔ̍lā lɛ̍ ma̍ŋ mīŋgī kɔ̄ndɔ̄ɔ̄ le̍ yɛ̍, le̍nde̍ na̍a̍ 
ŋ̄ cho̍ ni̍. Kɛ̍ Mɛ̄lɛ̄ka̍ ndu̍ ndu̍, ā yɔ᷄ŋ bɛ̍ɛ̍ mī ŋ̄ ma᷄l nɛ̄i̍ ndɔ̄ɔ̍, nɛ̄īla̍ŋ o̍ nu̍u̍wā ni̍ mbō 
mīŋgi̍ŋ na̍a̍ o̍ ībūŋ. Kɛ̍ o̍ chi̍ī a̍ na̍a̍ o̍ lēpīlɛ̍ ni᷄ŋ kpe̍ le̍, fo̍ndōle̍ ō nɔ̄ kāālāa̍ le̍ na̍a̍ 
ŋ̄wāŋndā chīe̍e̍ ta̍u̍. Tē Mɛ̄lɛ̄ka̍ ndu̍ nɔ̍lā wɔ̍ pɛ̍ mbō tōsa̍ ke̍ŋ a̍ na̍a̍, na̍a̍ yɛ̄, ŋ̄ to̍sā 
le̍nde̍ le̍? 

15Fāllo̍, kɔ̄ŋgɔ̄la᷄ŋ wānāā nīa̍a̍ nda̍ a̍a̍ kɔ̍ŋgɔ̍la̍ŋ ya̍ wo̍, ō wa̍ ō bɔ̄ɔ̍. Nyɛ̄ kōŋ 
sīōōŋnde̍ bīī ya̍ ni̍ mi̍ di̍mī a̍a̍, ‘I̍ ku̍ā wɔ̍ nāa̍ māsānɔ̍ nūu̍ chūā mī kɔ̍ chɔ᷅m ndu̍ bā 
nī ha̍vɛ̍i̍yo̍, kɛ̄lɛ̄ŋgāā dɔ̍ɔ̍ mbō māla̍ ya̍.’ 

16Mi̍ yi̍ya᷄ŋ māā nāa̍ pu̍m ā chō ya̍ īnyīɛ̍ɛ̍ tūīīnɔ᷄ŋ, mā to̍sa̍ ya̍ ni̍, po̍ nūu̍ ni̍, ā di̍ī 
na̍a̍ mā fāŋa̍ na̍a̍ o̍ lɛ̄ŋndē Mɛ̄lɛ̄ka̍ ke̍ le᷅ŋ na̍a̍ le̍ŋ ni᷄ŋ te̍. 

17Ndu̍yɛ̍ mi̍ si̍nā māā būŋgɛ̄ī o̍ būŋgɛ̄ī ŋ̄ chūe̍l la̍ pɛ̍, ā chō būŋgɛ̄ī kēŋ pēēlū mā 
to̍sa̍ mī kɔ̄l nūu̍ nyūlu̍l, fo̍ndōle̍, I̍ si̍nā māā sɔ̍ŋgɔ̍ ki̍i̍la̍nɔ̍ Mɛ̄lɛ̄ka̍a̍ ŋ̄ chō ni̍, ā sīnā 
i̍kɛ̍ndɛ̄i̍ a̍ īwɔ̄ɔ̍ŋnde̍ pɛ̄ŋgu̍. Ndu̍yɛ̍ mbɔ̄ māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ŋ̄ pīɛ̄ī yo̍ ō 
wa̍ nu̍m kɔ̄ɔ̄lī fɔ̍.” 

18Mi̍ Māsāa̍ Dēēve̍ lō o̍ ko̍ŋ mbo̍ dīmūl chūa̍a̍ āā, “I̍ nyu̍nā wɔ̍ nu̍m mā di̍mūl la̍ 
tōnya̍a̍ kpe̍e̍kpe̍i̍.” Mi̍ chūa̍a̍ dīmūl ndu̍ āā, “Nyu̍na̍ fāllo̍.” 

19Mi̍ Māsāa̍ Dēēve̍ nyūnā ndu̍ āā, “Bāā Cho̍wa̍bī dɔ̍ū nu̍m dīōmnda̍ŋ nda᷅ŋ o̍ sōndō 
le̍ ya̍ dīmūllo̍ ni̍?” Mi̍ Chūa̍a̍ dīmūl ndu̍ āā, “Fāllo̍, māsānɔ̍ nūu̍ ŋ̄ chō ni̍. I̍ nɔ̍lā mī 
vi̍ŋ nu̍m īsɔ̄ɔ̍ o̍ īsɔ̄ɔ̍ le̍. Cho̍wa̍bī bu̍ɛ̍ī nu̍m dɔ̍ū ya̍ dīōmnda̍ŋ nda᷅ŋ ki̍nɛ̍i̍ o̍ sōndō 
ni̍, le̍ mī hu̍ŋ di̍mūl nu̍m. 

20Cho̍wa̍bī ye̍e̍ma̍ mbō chīi̍ sūɛ̍i̍ he̍ī nya̍ tɛ̄ɛ̄ŋ nya̍ po̍ nu̍mndo̍, nyɛ̄ kōŋ o̍ dɔ̍ū ya̍ 
dīōmnda̍ŋ nda᷅ŋ ki̍nɛ̍i̍ o̍ sōndō ni̍ le̍ mī hu̍ŋ di̍mūl nu̍m. Kɛ̍ nūm ā nɔ̄ bɔ̍ɔ̍ kɔ̍l kālo̍o̍ 
le̍ sɔ̄ɔ̍ŋ kēlēŋāa̍ sīnāa̍ pɛ̄ŋgu̍ chɔ̍ chɔ̍. Ā chō māchūāā māā ki̍i̍la̍nɔ̍ Mɛ̄lɛ̄ka̍a̍ o̍ si̍nā 
nyɛ᷅ o̍ nyɛ᷄ cho̍ yɔ̄nɔ᷄ŋndo̍ o̍ chi̍e̍ēŋndo̍ ni᷄ŋ ndo̍.” 

21O̍ ko̍ŋ, mi̍ Māsāa̍ Dēēve̍ vēēlū Cho̍wa̍bī, mbo̍ dīmūl ndu̍ āā, “I̍ tu̍e̍ī nyɛ̄ ŋ̄ dīmi̍ 
wo̍. Kɔ̍ mā kɔ̍ hu᷅ŋ a̍ po̍ chu̍a̍ pīāāndōo̍ A̍bi̍sa̍lɔ̄m ō mīīŋgu̍ na̍nu᷄ŋ.” 

22Mi̍ Cho̍wa̍bī ba᷅ŋ wūla̍ŋ mbo̍ fūūlūū hɔ̄lla̍ lɛ̄ŋ mɛ̍ɛ̄ Māsāa̍ Dēēve̍ o̍ lābɛ̄ŋgu̍ ni᷄ŋ, 
le̍ ndu̍ bɛ̄ɛ̄le̍ŋ kīo̍o̍, mbo̍ dūāū Dēēve̍ sa̍la̍ āā, “Mbɔ̄ māā Mɛ̄lɛ̄ka̍ dɔ̍u̍ nu̍m sa̍lā fāllo̍, 
le̍ ya̍ nīla̍ŋ yāŋɔ̄ɔ̍ ma̍ chɛ̄l nyɛ̄ ya̍ I̍ di̍mu̍l nu̍m ndo̍. A̍ chɔ̍m ya̍ pāa̍le̍ hāūle̍ŋ nde᷅ŋ 
kpe̍e̍kpe̍i̍ māā a̍ hi̍ni̍ kɔ̄l a̍ ya̍.” 



700 

 

 
Kisi Bible Quick 

© 2013 Bible Society in Liberia. 
 

 
 

 

23Mi̍ Cho̍wa̍bī ma̍lnu᷄ŋ mbo̍ kūā Kɛ̍sīɔ̄ɔ̄ mbo̍ kɔ̍ hu᷅ŋ a̍ A̍bi̍sa̍lɔ̄m. 

24Kɛ̍ mi̍ Māsāa̍ Dēēve̍ dīmī māā A̍bi̍sa̍lɔ̄m wa̍ chi̍ɛ̍ī ndɔ̄ te̍ŋge̍ŋ, ō fu̍lā ndu̍ o̍ hɔ̄l te̍. 
Mɛ̄ɛ̍ mi̍ A̍bi̍sa̍lɔ̄m ndu̍ wa᷅ chīɛ̄ī ndɔ̄ te̍ŋge̍ŋ ndu̍ o̍o̍ fu̍lā Māsāa̍ Dēēve̍ o̍ hɔ̄l te̍. 

A̍bis̍a̍lɔm̄ mii̍ŋ̍gu̍ o̍ Dēēve̍ lo̍ chiɛ̍i̍̄ niŋ̍ 
25Ndu̍yɛ̍ pūa̍a̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ki̍nɛ̍i̍, po̍ o̍ po̍ ve̍ lo̍ŋ mī ndu̍ o̍o̍ si̍i̍ma᷅ŋ 
na̍ŋɔ̄ɔ̍ a̍ A̍bi̍sa̍lɔ̄m te̍. Chɔ̍ŋ a̍ pēlo̍ŋ mbo̍ hēl a̍ bōlle̍ŋ ndi̍, sɔ̄ŋ o̍ sɔ̄ŋ ve̍ ndu̍ le̍. 

26Ndu̍yɛ̍ yīīŋnde̍ pīla̍ ndu̍ o̍o̍ nɔ̍ ni̍. Kɛ̍ lē pīlɛ̍ kpe̍ ndu̍ o̍o̍ se̍ndī o̍ wɔ̄sīo̍o̍ ni᷄ŋ ni̍. Tē 
yīīŋnde̍ bāndu̍ ndu̍ pɛ̍ te̍i̍, mī ī wa̍ ndu̍ ni᷅ŋ lūsu̍llo̍ ō sēndi̍. Tē ndu̍ o̍o̍ se᷅ndi̍ pɛ̍, mā 
lāndu̍ yīīŋīī ndūɛ̍i̍ o̍ sēke̍lēi̍ māsā bɛ̍ndo̍o̍ le̍ sīnāa̍ mɛ̄ɛ̍ i̍ cho̍ lūsu̍lo̍ yɛ̍ pɛ̍, yīīŋīī 
ndūɛ̍i̍ mī ndi̍ i̍i̍ wa̍ lūsu̍lo̍ le̍ pa᷅ŋnda̍ŋ lā ŋūɛ̍ɛ̍nu̍. 

27A̍bi̍sa̍lɔ̄m ndu̍ o̍o̍ nɔ̍ chūāūwa̍ ā hīɔ̍ɔ̍lu̍, pūa̍a̍ ā yāa̍ a̍ wānā la̍nɔ̍ɔ̍ ō pīlɛ̍, dīōla̍ŋ 
āā Ta̍māā. Ndu̍yɛ̍ nāŋɔ̄ɔ̍ pīla̍ ndu̍ bɛ̍ɛ̍ ndu̍ o̍o̍ na̍ŋ ni̍. 

28Mi̍ A̍bi̍sa̍lɔ̄m chi̍ī wɔ̄sīla̍ŋ lā tīɔ̍ɔ̍ŋ Chūlu̍sɛ̄lɛ̄m ō fu̍lā Dēēve̍ fi̍nyā ndɔ̍ o̍ hɔ̄l te̍. 

29Pāa̍le̍ pi᷅lɛ̍, mi̍ A̍bi̍sa̍lɔ̄m yɔ᷅ŋ le̍ Cho̍wa̍bī. Ndu̍ o̍o̍ ye̍e̍mā mī ndu̍ o̍o̍ ve᷅m ndu̍ nāa̍ 
Dēēve̍ fi̍nyā ndɔ̄ chu̍a̍. Kɛ̍ Cho̍wa̍bī hi̍ŋ te̍. Mi̍ A̍bi̍sa̍lɔ̄m vi̍ām vɛ̄lɛ̄ wāŋndo̍ le̍ mbō 
kɔ̍ ve̍e̍lū ndu̍. Kɛ̍ Cho̍wa̍bī hi̍ŋ vɛ̍lɛ̄ le̍. 

30O̍ ko̍ŋ, mi̍ A̍bi̍sa̍lɔ̄m di̍mūl bu̍ɛ̍i̍yāā nūa̍a̍ āā, “Lā chē chīɛ̍i̍ ŋ̄ba̍a̍līi̍ cho̍ ke̍ŋ chi̍ɛ̍ī 
nīi̍ īkɛ̄i̍ ye̍, Cho̍wa̍bī chīɛ̄ī ndūɛ̍i̍ cho̍ ke̍ŋ ni̍. Lā kɔ̍ mī lā kɔ̍ ma᷅l ndi̍ o̍ yīŋ mī ī ŋūɛ̄ 
kpo̍u̍.” Mi̍ bu̍ɛ̍i̍yāa̍ A̍bi̍sa̍lɔ̄m nda̍ ā kūā ma̍ kɔ̍ ma᷅l ndi̍ o̍ yīŋ. 

31Mi̍ Cho̍wa̍bī cha̍ŋ mbo̍ kūā o̍ chīɛ̍i̍ A̍bi̍sa̍lɔ̄m ndo̍. Mbo̍ kɔ̍ nyu̍nā A̍bi̍sa̍lɔ̄m āā, 
“Vɛ᷅ mi̍ bu̍ɛ̍i̍yāā nūmnda̍ kɔ̍ ma᷅l chīɛ̄ī nīi̍ o̍ yīŋ?” 

32Mi̍ A̍bi̍sa̍lɔ̄m di̍mūl ndu̍ āā, “Ō cho̍ fu̍u̍le̍ nda̍ ma᷄l ndi̍ o̍ yīŋ te̍, le̍ vēēlū ya̍ I̍ ve̍e̍lu̍ 
nu̍m a̍ hi̍ŋ te̍ wo̍. Ya̍ i̍i̍ ye̍e̍ma̍ mī ya̍ i̍i̍ ve᷅m nu̍m nāa̍ Ma̍sāa̍ chūa̍ mī nūm o̍o̍ nyu̍na̍l 
ndu̍, vɛ᷅ mbo̍ chūā ya̍ Kɛ̍sīɔ̄ɔ̄, mbo̍ hūŋ a̍ ya̍ na̍nu᷄ŋ, I̍ ve̍ŋnu̍ŋ ni̍ko̍ lo̍ŋ te̍? Ndu̍ o̍o̍ 
bɛ̍ndā bɔ̍ɔ̍ mī ya̍ i̍i̍ wa̍ŋnu̍ŋ ndo̍ŋ. Le̍la̍ŋ to̍sa̍ a̍ sa̍bū mī che᷅ Māsāa̍. Tē I̍ tɛ̍ɛ̍mbu̍u̍ 
īsɔ̄ɔ̍ o̍ sɔ̄ɔ̍ pɛ̍, ō dīi̍ ya̍.” 

33O̍ ko̍ŋ, mi̍ Cho̍wa̍bī cha̍ŋ mbo̍ kūā nāa̍ Māsāa̍ Dēēve̍ chūā. Nyɛ̄ o̍ nyɛ̄ A̍bi̍sa̍lɔ̄m 
so̍ō, mbo̍ kɔ̍ do̍u̍nu᷄ŋ Dēēve̍ ko̍na̍. Mi̍ Māsāa̍ Dēēve̍ yɔ̄ŋ le̍ A̍bi̍sa̍lɔ̄m, ma̍ kɔ̍ ve̍e̍lū 
ndu̍ mbo̍ hūŋ. Mɛ̄ɛ̍ o̍ fu̍u̍lu̍u̍ Dēēve̍ lāchi̍, mbo̍ tūndu᷄ŋ ndu̍ o̍ lābɛ̄ŋgu̍ ni̍ŋ le̍ ndu̍ 
bɛ̄ɛ̄le̍ŋ kīo̍o̍. Mi̍ Māsāa̍ Dēēve̍ cha̍ŋ mbo̍ kɔ̍ma᷄ŋ ndu̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 15 

A̍bis̍a̍lɔm̄ kɛɛ̍s̍ia̍̍a̍ le̍ Dēēve̍ fin̍yā ndɔ ̍sīmūllo̍ 
1Mɛ̄ɛ̍ te̍le̍ŋ ti̍ŋ hīo̍u̍ mi̍ A̍bi̍sa̍lɔ̄m sɔ̍lā nyɛ̄ nyāāna᷄ŋ su̍a̍ā ā nāŋ ndo̍ a̍ su̍a̍a̍ ā ti᷄ŋ le̍ 
ndu̍ pi̍la̍. Mbo̍ nūūwā pūa̍a̍ ŋ̄wāŋ be̍le̍-ŋu̍ɛ̍ɛ̍nu̍ (50) le̍ ndu̍ wāa̍ kīlta̍ŋ lāchī. 

2Tē pāa̍le̍ŋ lē sɛ̄ ni᷅ŋ pɛ̍ i̍di̍i̍ pu̍u̍ŋ, ō kɔ̍ si᷅m o̍ kpāki̍ chi̍o̍o̍ sōndōo̍ nāa̍ wāŋnda̍ hīāū 
wa̍. Ndu̍yɛ̍ Chūlu̍sɛ̄lɛ̄m chi̍e̍e̍ wāŋnda̍ nda̍ a̍a̍ ku̍ā a̍ sɔ̄ɔ̍ŋ nda᷄ŋ le̍ dīmīo̍o̍ ni̍, nāa̍ 

Māsāa̍ Dēēve̍ chūā. Wāna̍ hu᷅ŋ ko̍ a̍ sūɛ̍i̍ ndūɛ̍i̍ nāa̍ Dēēve̍ chu̍a̍ le̍ dīmīo̍o̍, 
A̍bi̍sa̍lɔ̄m ve̍e̍lū ndu̍ ō nyūnā ndu̍ āā, “Chi̍e̍e̍ kūɛ̍ɛ̍nɛ̍ ŋ̄ chɛ᷄ŋ yɛ̍.” Tē wānā ko̍ŋ 
dīmu̍l ndu̍ pɛ̍ āā, “I̍ fu̍la̍ o̍ yu̍ŋgo̍o̍ ō pīlɛ̍ chōo̍ I̍sɔ̄lūɛ̄ī,” 

3A̍bi̍sa̍lɔ̄m di̍mu̍l ndu̍ āā, “Su̍ɛ̍i̍ nu̍mnde̍ ī chō o̍ di̍o̍o̍ mɛ̄ɛ̍ sāwāa̍ dīmi̍ yɛ̍. Kɛ̍ wānā 
o̍ wānā cho̍ mbō māla̍ māsāa̍ mbō dīmi̍ sūɛ̍i̍ nu̍mnde̍ le̍. 

4Tē ndu̍ o̍o̍ māā ya̍ wa̍ māsa̍ di̍mī sɔ̍ɔ̍ŋ wa̍ā nu̍a̍ā wo̍ ni̍, nāa̍ ya̍ chu̍a̍ ko̍ni̍ nya̍ a̍a̍ 
hu᷅ŋ a̍ sɔ̍ɔ̍ŋ nyāa̍ŋ ni̍, mī ya̍ i̍i̍ di̍mi̍ mu̍ŋ mɛ̄ɛ̍ sāwāa̍ dīmi̍ yɛ̄.” 

5Tē wānā ko̍ŋ kūɛ̄ le̍ ndu̍ tūndɔ᷄ŋndo̍ o̍ lābɛ̄ŋgu̍ ni̍ŋ pɛ̍ ō chūa̍ ndu̍ ō kɔ̄ma̍ŋ ndu̍. 

6I̍sɔ̄lūɛ̍i̍ya̍a̍ nda̍ a̍a̍ ku̍ā a̍ sɔ̄ɔ̍ŋ nda̍ŋ o̍ māsāa̍ Dēēve̍ lo̍ wa̍ ki̍nɛ̍i̍, le̍nde̍ A̍bi̍sa̍lɔ̄m 
ndu̍ o̍o̍ to̍sā a̍ ndu̍ ni̍. Mbo̍ lō tōsāa̍ le̍nde̍ ha̍a̍a̍, mbo̍ chīī nda̍ kɔ̄lta̍ŋ mūlī o̍ ndu̍ lo̍ 
kpo̍u̍. 

7Mɛ̄ɛ̍ wɔ̄sīla̍ŋ lā hīōū lā hīɔ̍ɔ̍lu̍, mi̍ A̍bi̍sa̍lɔ̄m kɔ̍ di̍mūl Māsāa̍ Dēēve̍ fi̍nyā ndɔ̍ āā, 
“Kɛ̄kɛ̍, I̍ ku̍ā wɔ̍ Hi̍būlɔ̄ŋ, mī kɔ̍ pe̍e̍lū būŋgɛ̄ī ya̍ I̍ chu̍a̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ 
ve̍. 

8Bōōndi̍i̍ ya̍ I̍ wa̍ kɛ̍sīɔ̄ɔ̄ chi̍e̍e̍, o̍ lɛ̄ŋndē Si̍i̍lūīāle̍ŋ ni᷄ŋ nde̍, mi̍ chu̍ā būŋgɛ̄i̍ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍. Mi̍ di̍mūl ndu̍ a̍a̍, ‘Mɛ̄lɛ̄ka̍ Ya̍a̍wɛ̄ɛ̄, tē a̍ to̍sa̍ a̍ sa̍bū pɛ̍ mī 
mi̍i̍ŋgu̍ Chūlu̍sɛ̄lɛ̄m, mɛ̄ɛ̍ mī mi̍i̍ŋgu̍ Hi̍būlɔ̄ŋ na̍nu᷄ŋ mī hu̍ŋ so̍o̍lūū nu̍m.’ ” 

9Mi̍ Māsāa̍ Dēēve̍ di̍mūl ndu̍ āā, “Kɔ̍, mɛ̄ɛ̍ fu̍u̍lu̍u̍ kɛ̍ndɛ̄.” Mi̍ A̍bi̍sa̍lɔ̄m cha̍ŋ mbo̍ 
kūā Hi̍būlɔ̄ŋ. 

10Mɛ̄ɛ̍ o̍ ku̍ɛ̄ mbo̍ kɔ̍ so̍lī ki̍i̍la̍a̍ mbo̍ vīām nda̍ sɔ̍ɔ̍sɔ̍ɔ̍, māā ā bālu̍ yu̍ŋgu̍la̍ 
I̍sɔ̄lūɛ̍i̍la̍ŋ chōo̍ kpo̍u̍ mā dīmu̍l nda̍ māā tē ā tūēī pɛ̍ mī bu̍lu̍la̍ŋ lā sōō, ā kɔ̍ a̍ 
dīmu̍la᷅ŋ ndo̍ āā, “A̍bi̍sa̍lɔ̄m si̍mnu᷄ŋ Māsāa̍ Hi̍būlɔ̄ŋ.” 

11Mi̍ A̍bi̍sa̍lɔ̄m yo̍o̍ŋgū mīālla̍ ta̍u̍ ta̍u̍ o̍ sa̍lāa̍ ho̍ō sōlīo̍o̍. Wāŋnda̍ kɛ̄mɔ̄ɔ̍ lē dīi̍ŋ 
(200) o̍ chɛ̍ŋ Chūlu̍sɛ̄lɛ̄m ni̍ mbo̍ kūā a̍ nda̍ kɔ̍ɔ̍lī. Kɛ̍ wāŋnda̍ ha̍ā nda̍ a̍a̍ si̍nā i̍sɔ̍ɔ̍ 
o̍ īsɔ̄ɔ̍ a̍ kɛ̄ɛ̄sīāā A̍bi̍sa̍lɔ̄m ndu̍ o̍o̍ kɛ̍ɛ̍si̍a̍a̍ ho̍ō wo̍ o̍kɔ̄ɔ̄ le̍. Kɔ̄ltā ndāla̍ŋ lā wānu̍ŋ 
wa̍la̍ŋ o̍ sūɛ̍i̍ he̍ī ni᷄ŋ. 

12Mɛ̄ɛ̍ A̍bi̍sa̍lɔ̄m wa̍ sa̍lāa̍ ho̍ō sōlīo̍o̍, mbo̍ yɔ̄ŋ dīōmnde̍ŋ Ki̍lɔ̄ɔ̄ chi̍e̍e̍, nāa̍ Āhīto̍fɛ̄l 
chu̍a̍, Dēēve̍ wānāā ndūāā si̍lāa̍ ō pīlɔ̍ɔ̍, ndu̍ bɛ̍ɛ̍ mbo̍ hūŋ. Mi̍ ku̍nda̍ wa̍ A̍bi̍sa̍lɔ̄m 
kɔ̄ɔ̄lī wo̍, ō hīāū lāchī a̍ kūīyo̍. Mi̍ A̍bi̍sa̍lɔ̄m sɔ̍lā ni̍ko̍ kpa̍a̍yāa̍ kpe̍e̍kpe̍i̍ le̍ fi̍nyā 
ndɔ̍ fāŋāa̍ o̍ lēmāsā. 

Dēēve̍ nya̍a̍nu̍ŋ A̍bis̍a̍lɔm̄ 
13Kɛ̍ mi̍ yāāfānɔ̄ɔ̍ mālnu᷄ŋ mbo̍ hu᷄ŋ di̍mūl Dēēve̍ āā, “Fāllo̍, a̍ cha̍l nu̍a̍ā kɛ̍ 
I̍sɔ̄lūɛ̍i̍ya̍ kpo̍u̍ ā hīōūnu᷄ŋ A̍bi̍sa̍lɔ̄m po̍ nu̍m kɔ̄ɔ̄lī.” 

14O̍ ko̍ŋ, mi̍ Dēēve̍ dīmūl pūa̍a̍ wa̍ ndu̍ o̍ bā Chūlu̍sɛ̄lɛ̄m lo̍ŋ nda̍ kpo̍u̍ āā, “Lā ŋ̄ 
fāŋa᷅ŋ na̍nu᷄ŋ chɔ̍ chɔ̍ tē ŋ̄ yēēma̍ mī ŋ̄ hɛ̄lu᷄ŋ A̍bi̍sa̍lɔ̄m pɛ̍. Ō chō su̍ŋ su̍ŋ hu̍nɔ̄ɔ̄ 
nda̍ pūa̍a̍ ndūa̍a̍. Yɔ̄ŋi̍ nda̍ hu᷄ŋ de᷅l na̍a̍ chōo̍ mā tɛ̄ɛ̄mbu̍u̍ yōōmūlā wāā bɔ̄ɔ̍ bɔ̍ɔ̍ 
chi̍e̍e̍ na̍nu᷄ŋ.” 

15Mi̍ pūa̍a̍ ndūa̍a̍ dīmūl ndu̍ āā, “Tōnya̍ ŋ̄ dīmi̍ ni̍ fāllo̍. Nyɛ̄ o̍ nyɛ̄ ŋ̄ dīmu̍l na̍a̍ le̍ 
tōsāa̍ pɛ̍, ŋ̄ chō bɛ̄ɛ̄ndīa̍ŋ mī ŋ̄ tōsa̍.” 

16O̍ ko̍ŋ, mi̍ Dēēve̍ chūā pūa̍a̍ ndūa̍a̍ a̍ yu̍ŋgu̍ ndɔ̄ɔ̍ ma̍ māl chi̍o̍o̍. Mɛ̄ɛ̍ o̍ wa̍ kɔ̄la̍ŋ 
mbo̍ mɛ̄i̍ lāāndāā ndūāā yɔ̍ŋāa̍ ŋ̄wāŋ tɔ̍ le̍ mī nda̍ kōma̍ lɔ̍ chīɛ̄īyo̍ īkɛ̄i̍. 

17Mɛ̄ɛ̍ Dēēve̍ nda̍ wānāa̍ wa̍ ndu̍ kɔ̄ɔ̄lī wa̍ ā fūūlu̍u̍ o̍ chīɛ̄ī mɛ̄ɛ̄lāa̍, o̍ chi̍o̍o̍ da̍ŋga̍la̍, 
nda̍ kpo̍u̍ ma̍ sīm lo̍ŋ. 

18O̍ ko̍ŋ, mi̍ so̍vɛ̄i̍ya̍a̍ Dēēve̍ wa̍, a̍ pūa̍a̍ ma̍ndā ndu̍ wa̍ ā wā hīōūwɔ̄ɔ̍ a̍ ku̍ndāla̍ŋ 
mī Dēēve̍ mɛ̄ɛ̄ndāŋ nda̍. Mi̍ Dēēve̍ chā ku̍ndā so̍vɛ̄i̍ya̍a̍ ŋ̍wa᷅ŋ kɛ̄mɛ̄ le̍ ŋɔ̍mpu᷅m 
(600) nda̍ a̍ fu̍la̍ Ka̍a̍tī chi̍e̍e̍ wa̍ hīōūwɔ̄ɔ̍. 

19Mɛ̄ɛ̍ Dēēve̍ chē nda̍, mbo̍ dīmūl I̍tāī, wāna̍ wa̍ nda̍ bɔ̍lle̍ŋ ndo̍ āā, “I̍tāī ye̍ē nya̍ 
mīālla̍ bɛ̍ɛ̍ mi̍ lā hūŋ na̍a̍ kɔ̄ɔ̄lī. Nya̍ nya̍ wānāā lēkāa̍ nya̍ chō ni̍, ndu̍ o̍o̍ vɛ̍ le̍tu̍u̍ 
mī nya̍ a̍a̍ hi᷅ŋ na̍a̍ kɔ̄ɔ̄lī le̍. 

20Hūnɔ̄ɔ̄ nyāa̍ na̍nu᷄ŋ ō vīu̍ wɔ̍ bɛ̍ɛ̍ le̍. I̍ nɔ̍lā mī chu̍a̍ nya̍ mī to᷅l sēēmīa̍a̍ a̍ nya̍ kɔ̄ɔ̄lī 
le̍. I̍ si̍nā bɛ̍ɛ̍ nāa̍ ya̍ I̍ cho̍ kɔ̄la̍ŋ te̍. Le̍la̍ŋ chu̍a̍ pu̍a̍a̍ nu̍mnda̍ lā mīīŋgu̍ nāa̍ māsā 
sɛ̍nɛ̄i̍ su̍llo̍ chūā, mī lā kɔ̍ wa᷅ wa̍llo̍ le̍ ndu̍. Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ hi̍o̍ū la̍chi̍ 
a̍ nya̍ sɔ̄ɔ̍ŋ kɛ̍ndɔ̍ŋ tōsāllo̍ ndu̍yɛ̍ nyɛ̄ o̍ nyɛ̄ o̍ chu̍e̍l nya̍ būŋgɛ̄i̍, mbō tōsa̍l nya̍ ndu̍ 
fɔ̍.” 

21Kɛ̍ mi̍ I̍tāī me̍nāla᷄ŋ ndu̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l po̍, mbo̍ dīmūl ndu̍ āā, “Bā o̍ bā ŋ̄ 
kɔ̍ ŋ̄ chō nu̍m kɔ̄ɔ̄lī, ŋ̄ me᷅l nu̍m te̍. Tē ō wa̍ sūɛ̍i̍ yōōmū nī lo̍ lēni᷄ŋ pɛ̍, ō lo̍, kɛ̍ I̍ fe̍ēŋ 
nu̍m kɔ̄ɔ̄lī le̍.” 

22Mi̍ Dēēve̍ lō o̍ ko̍ŋ mbo̍ dīmūl ndu̍ āā, “Ō na᷄ŋ le̍nde̍, lā hīo̍u̍.” O̍ ko̍ŋ, I̍tāī ni̍, a̍ 
pūa̍a̍ ndūa̍a̍ chɔ̄ūwa̍ kpo̍u̍, a̍ yu̍ŋgu̍la̍ ndāla̍ŋ lātūlu̍ ma̍ tūāl Dēēve̍ kɔ̄ɔ̄lī. 

23Mɛ̄ɛ̍ wāŋnda̍ Chūlu̍sɛ̄lɛ̄m a̍ chɛ̍ Māsāa̍ Dēēve̍ kɔ̄la̍ŋ nda̍ wānāa̍ wa̍ ndu̍ kɔ̄ɔ̄lī wa̍, 
nda̍ kpo̍u̍ ma̍ chāŋ chōo̍ cho̍o̍ kpe̍le̍ŋ. Mi̍ Māsāa̍ Dēēve̍ nda̍ wānāā o̍ wa̍ kɔ̄la̍ŋ 
kɔ̄ɔ̄lī wa̍ ā kɔ̍ ta᷅ŋ pēē pɔ̍mbɔ̄ɔ̍ Ki̍di̍lɔ̄ŋ ma̍ kūā kūmbū lɛ̄ŋndē po̍lte̍ŋ. 

24Ābīa̍a̍tā nda̍ Sa̍dɔ̍kī wānāā sōlīāā lāsa̍lāa̍ ni̍, a̍ Li̍va̍īya̍a̍ wa̍ kɔ̄la̍ŋ a̍ kɔ̍fu̍ Mɛ̄lɛ̄ka̍a̍ 
wa̍ nda̍ kpo̍u̍ ma̍ tūāl Dēēve̍ kɔ̄ɔ̄lī. Kɔ̍fu̍ Mɛ̄lɛ̄ka̍a̍ lo̍ ō kɛ̄sīāā o̍ chīɛ̄ī mɛ̄ɛ̄lāa̍ o̍ chi̍o̍o̍ 
da̍ŋga̍la̍, ha̍a̍a̍ mbo̍ lō o̍ ko̍ŋ mi̍ wānāā Dēēve̍ wa̍ kɔ̄la̍ŋ kɔ̄ɔ̄lī wa̍ ā chīī chi̍o̍o̍ mālɔ̄ɔ̄. 

25O̍ ko̍ŋ kɔ̍ɔ̍lī, mi̍ Māsāa̍ Dēēve̍ di̍mūl Sa̍dɔ̍kī āā, “Chu̍a̍ kɔ̍fu̍ Mɛ̄lɛ̄ka̍a̍ mā mīīŋgu̍ a̍ 
ndu̍ chi̍e̍e̍. Tē Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l a̍ ya̍ pɛ̍, ō chō ya̍ mīŋgī na̍nu᷄ŋ mī chɛ̍ vɛ̄lɛ̄ 
kɔ̍fū ndɔ̄ɔ̍ a̍ Tɛ̍ndīi̍ o̍ cho̍ lēni᷄ŋ ndo̍. 

26Tē ō hīni̍ yɛ̍ kɔ̄l a̍ ya̍ mī mi̍i̍ŋgu̍ na̍nu᷄ŋ te̍ nyɛ̄ o̍ nyɛ̄ o̍ yi̍ya̍ŋ pɛ̍ māā ō bɛ̄nda̍ le̍ 
tōsā ō tōsa̍.” 

27Mi̍ Dēēve̍ hīāū lāchī a̍ sūɛ̍i̍ nāa̍ Sa̍dɔ̍kī chu̍a̍, mbo̍ dīmūl ndu̍ āā, “Sa̍dɔ̍kī, wānā 
cha̍ā sɔ̄ɔ̍ŋ wa̍ā lāchīo̍o̍ ŋ̄ chō ni̍. Le̍la̍ŋ lā mīīŋgu̍ nya̍ Ābīa̍a̍tā a̍ pūa̍a̍ nyāā 
ŋi̍ɔ̍ɔ̍ŋnda̍, Āhi̍ma̍a̍sī po̍ nu̍m, a̍ Chōna̍ta᷅ŋ po̍ Ābīa̍a̍wo̍. 

28I̍ cho̍ wā īchāli̍ chu᷅mndo̍ chɔ̍ɔ̍dāŋ o̍ pēēlo̍ nāa̍ tɛ̍ɛ̍ŋgāa̍. Nyɛ̄ o̍ nyɛ̄ nya̍ tūēī pɛ̍, lā 
yɔ᷄ŋ ya̍ yōōŋgōo̍ I̍ cho̍ wā lo̍ŋ, I̍ cho̍ fa̍ŋa᷄ŋ te̍, ha̍a̍a̍ mī tu̍e̍ī lā wāā chi̍e̍e̍.” 

29O̍ ko̍ŋ, Sa̍dɔ̍kī ni̍ a̍ Ābīa̍a̍tā mi̍ nda̍ mīīŋgū Chūlu̍sɛ̄lɛ̄m chi̍e̍e̍ a̍ kɔ̍fu̍ Mɛ̄lɛ̄ka̍a̍ mi̍ 
nda̍ lō lo̍ŋ. 

30Mi̍ Dēēve̍ māl chi̍o̍o̍ mbo̍ kūā bā Pēmbīī Ɔ̍li̍fīve̍. Mbo̍ hāndu᷄ŋ ba᷅la̍ŋ o̍ lēbōl, mbō 
kūā a̍ cha᷄ŋndo̍ pēlūŋ fo̍ndō. Wānāa̍ wa̍ ndu̍ kɔ̄ɔ̄lī wa̍ kpo̍u̍ ma̍ hāndu᷄ŋ ba᷅la̍ŋ o̍ hɔ̄l 
mā kūā a̍ cha᷄ŋndo̍. 

31O̍ ko̍ŋ kɔ̍ɔ̍lī, mi̍ Dēēve̍ tūɛ̄ī māā Āhīto̍fɛ̄l bɛ̍ɛ̍ ndu̍ hi̍o̍u̍nu᷄ŋ A̍bi̍sa̍lɔ̄m kɔ̄ɔ̄lī. Mɛ̄ɛ̍ 
o̍ tu̍e̍ī le̍nde̍, mbo̍ pīɛ̄ī Mɛ̄lɛ̄ka̍ āā, “Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, sīlā o̍ sīlā Āhīto̍fɛ̄l o̍ si̍la̍ 
A̍bi̍sa̍lɔ̄m pɛ̍, to̍sa̍ mī sīlā kōŋ ō sīmnu᷄ŋ i̍di̍ɔ̄m.” 

32Mɛ̄ɛ̍ Dēēve̍ fu̍u̍lu̍u̍ pēmbēi̍ chōo̍ o̍ fo̍ndāŋ nda̍ sōōlūū Mɛ̍lɛ̄ka̍ wo̍, mi̍ po̍ pi᷅lɛ̍ 
dīōla̍ŋ āā Hu̍sāī, wānā wa̍ā o̍ lɛ̄ŋndē A̍lu̍a̍cha̍i̍tīi̍le̍ŋ ni᷄ŋ o̍ ko̍māl ndu̍ lo̍ŋ a̍ dōmāa̍ 
ndu̍ lēkɔ̄ɔ̍ o̍ sɛ̍ɛ̍si̍ɛ̍i̍, chu̍ndo̍o̍ wa̍ ndu̍ o̍ lēbōl kpo̍u̍. Ndu̍yɛ̍ Dēēve̍ chāa̍ŋ ndɔ̍ wa̍ 
pōo̍ ho̍ō ni̍. 

33Mɛ̄ɛ̍ Dēēve̍ chɛ̍ ndu̍, mbo̍ dīmūl āā, “Hu̍sāī, wa̍ bɛ̍ɛ̍ ya̍ īkɛ̄i̍ na̍nu᷄ŋ a̍ nɔ̍lā mā ma̍la̍ 
ya̍ le̍. 

34Ō wā le̍tu̍u̍ mā mi̍i̍ŋgu̍ Chūlu̍sɛ̄lɛ̄m mā kɔ̍ cha᷅l lo̍ŋ. Ā kūɛ̄ pɛ̍ a̍ kɔ̍ di̍mu̍l A̍bi̍sa̍lɔ̄m 
āā, Māsāa̍, fi̍nyā nūm o̍ bā ya̍ I̍ wa̍ bu̍ɛ̍īle̍ŋ pāāndū ni̍. Kɛ̍ mɛ̄ɛ̍ ŋ̄ sīmnu᷄ŋ ni᷅ŋ māsāa̍ 
yɛ̍ I̍ wa᷅ nu̍m bu̍ɛ̍īle̍ŋ o̍ bā. Tē A̍bi̍sa̍lɔ̄m chɛ̍l pɛ̍ mā wa̍ ndu̍ wa̍llo̍ o̍ bā, nyɛ̄ o̍ nyɛ̄ 
Āhīto̍fɛ̄l o̍ si̍la̍ ndu̍ ni᷅ŋ le̍ tōsāa̍ pɛ̍, ā nɔ̄lā mā tɛ̍ɛ̍mbu̍u̍ sīlā kōŋ. 

35Wānāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍, Sa̍dɔ̍kī nda̍ Ābīa̍a̍tā a̍ cho̍ wā lo̍ŋ. Nyɛ̄ o̍ nyɛ̄ ŋ̄ 
tūēī pɛ̍ mī wānāa̍ cho̍ o̍ chīɛ̄ī lēmāsāa̍ ni᷄ŋ nda̍ ā kɛ̄ɛ̄si̍a̍a̍ le̍ tōsāa̍ a̍ hu̍ŋ di̍mūl nda̍. 

36Pūa̍a̍ ndāa̍ chō lo̍ŋ, Āhi̍ma̍a̍sī nda̍ Chōna̍ta᷅ŋ. Nyɛ̄ o̍ nyɛ̄ nya̍ tūēī a̍ ya̍ o̍kɔ̄ɔ̄ pɛ̍ lā 
vēm nda̍ ā hu᷄ŋ di̍mūl la̍.” 

37O̍ ko̍ŋ, mi̍ Dēēve̍ chāa̍ŋ ndɔ̄ Hu̍sāī ndu̍ bɛ̍ɛ̍ o̍ mi̍i̍ŋgū chi̍e̍e̍. Ndu̍yɛ̍ a̍ te̍le̍ŋ 
A̍bi̍sa̍lɔ̄m o̍ wa᷅ nu̍a̍ā hēlɔ̄ɔ̍ chīe̍e̍ wo̍ ki̍nɛ̍i̍ o̍ fu̍u̍lu̍u̍ ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 16 

Nyɛ ̍yɔn̍u̍ŋ Dēēve̍ tɛɛ̄ŋ̄ nda̍ Sib̍ā wo̍ 
1O̍ ko̍ŋ kɔ̍ɔ̍lī mi̍ Dēēve̍ hīāū lāchī a̍ kɔ̄la̍ŋ. Dīmīo̍o̍ nu̍a̍ā ō kāndu̍ pēmbēi̍ tōlɔ̄ɔ̍, ma̍ 
bɔ̄ŋa᷅ŋ nda̍ Si̍bā, bu̍ɛ̍i̍ Mɛ̄fībo̍sīɛ̄ɛ̄ wo̍. Sōfɛ̍li̍a̍a̍ wa̍ ndu̍ kɔ̄ɔ̄lī ā ŋīɔ̍ɔ̍ŋ a̍ wōlɔ̄ɔ̄la̍ŋ 
lēchōo̍, bēe̍dīi̍yo̍ kpūŋgba᷄ŋ kɛ̄mɔ̄ɔ̍ lēdīi̍ŋ (200) a̍ Kīle̍pīi̍ma̍ ve̍sɛ̍i̍ya̍ŋ kpɔ̄ŋnjɔ̄la̍ŋ 
kɛ̄mɛ̄ (100) a̍ yɔ̄m kūāmāā chēle̍ŋ kpɔ̄ŋnjɔ̄la̍ŋ kɛ̄mɛ̄ (100), a̍ mūɛ̄īya̍ŋ bɔ̄lɔ̄. 

2Mi̍ Māsāa̍ Dēēve̍ nyu̍nā ndu̍ āā, “Nɛ̄ɛ̍ nɔ̍ yɛ̄ wōlɔ̄ɔ̄la̍ŋ ndāŋ?” Mi̍ Si̍bā di̍mūl ndu̍ 
āā, “Sōfɛ̍li̍a̍a̍ ha̍ā ni̍, a̍ wōlɔ̄ɔ̄la̍ŋ ndāŋ kpo̍u̍ nya̍ ya̍ I̍ chu̍u̍ ni̍. Yu̍ŋgu̍ nu̍mndo̍ ya̍ I̍ 
chūū Sōfɛ̍li̍a̍a̍ ha̍ā ni̍ le̍ wāa̍ kɔ̄la̍ŋ lēchōo̍. Bēe̍dīi̍yo̍ ho̍ō ni̍, a̍ yɔ̄mīī kūāmɛ̄i̍ he̍ī, 

pūa̍a̍ nu̍mnda̍ ya̍ I̍ chu̍u̍ la̍ŋ ni̍. Nda̍ ya̍ I̍ chu̍u̍ vɛ̄lɛ̄ mūɛ̄īya̍ŋ māŋ ni̍, tē ā lo̍ bālɔ̄ɔ̍ o̍ 
po̍llo̍ ni᷄ŋ pɛ̍ mī ō pīlɛ̍ sāŋga̍ mbō hīŋ le̍ wōūwo̍, ō ko᷄l.” 

3Mi̍ Māsāa̍ Dēēve̍ nyūnā ndu̍ āā, “Ɔ̍ɔ̄ Mɛ̄fībo̍sīɛ̄ɛ̄, wānā nu̍m bānāa̍ po̍ ndɔ̄ɔ̍?” Mi̍ 
Si̍bā di̍mūl ndu̍ āā, “Ō chō Chūlu̍sɛ̄lɛ̄m. Ō yīya̍ŋ māā ndu̍ I̍sɔ̄lūɛ̍i̍ya̍ chō hāū 
māsāle̍ŋ fi̍nyā ndɔ̄ ma̍māle̍ŋ mīŋgī o̍ bā ni̍.” 

4Mi̍ Dēēve̍ lō o̍ ko̍ŋ mbo̍ dīmūl ndu̍ āā, “Nyɛ̄ o̍ nyɛ̄ Mɛ̄fībo̍sīɛ̄ɛ̄ nɔ̍ nūm ya̍ I̍ ke̍ ni᷅ŋ 
ni̍.” O̍ ko̍ŋ, mi̍ Si̍bā tu̍ndu᷄ŋ ndu̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. Mbo̍ dīmūl ndu̍ 
āā, “Bu̍ɛ̍ī nūmndo̍ ya̍ I̍ cho̍ ni̍ fāllo̍. I̍ cho̍ ō bɛ̄ɛ̄ndīa̍ŋ le̍ te̍le̍ŋ o̍ te̍le̍ŋ le̍ nyɛ̄ ŋ̄ dīmūl 
la̍ wo̍ tōsāa̍.” 

Siɛ̍m̍ɛī̄ ye̍ē Māsāa̍ Dēēve̍ 
5Bōōndi̍i̍ Dēēve̍ nda̍ pūa̍a̍ ndūa̍a̍ ā wa̍ nyāānɔ᷄ŋndo̍ ve̍, ma̍ fūūlūū chi̍e̍e̍ pi᷅lɛ̍ dīōla̍ŋ 
āā Ba̍hu̍lūīm. Po̍ pi᷅lɛ̍ wa̍ o̍ chi̍e̍e̍ ko̍ŋ ni᷄ŋ dīōla̍ŋ āā Si̍ɛ̍mɛ̄ī fi̍nyā ndɔ̍ dīōla̍ŋ āā 
Kɛ̍lūā, o̍ yu̍ŋgu̍ Sɔ̍ɔ̄ wo̍ chōo̍ pōo̍ ho̍ō ndu̍ o̍o̍ fu̍la̍ ni̍. Mɛ̄ɛ̍ pōo̍ ho̍ō chē Dēēve̍, mbo̍ 
fūlā mbo̍ chīŋa̍la᷅ŋ ndu̍ a̍ yīōūla̍ŋ. 

6Mbo̍ chɔ̄ɔ̄vīāā pōūta̍ŋ mbo̍ wā Dēēve̍ nda̍ pūa̍a̍ ndūa̍a̍ vīīyo̍. Pūa̍a̍ Dēēvi̍a̍a̍ kpo̍u̍, 
ā wa̍ o̍ fo̍ndāŋ kōŋ, ā wa̍ Dēēve̍ ā bɔ̄ŋāā kpɔ̍kɔ̍su̍. 

7Si̍ɛ̍mɛ̄ī wa̍ Dēēve̍ yīōūla̍ŋ kpe̍e̍kpe̍i̍, mbo̍ dīmūl Dēēve̍ āā, “Ma̍l chi̍e̍e̍ nāa̍. Fa̍a̍ŋ o̍ 
na̍a̍ lo̍ chi̍e̍e̍. Wānā di̍yāā ŋ̄wāŋndā chīe̍e̍ wo̍ ŋ̄ chō ni̍. Ā chō wānā wɔ̍ɔ̍ŋ bɛ̄ndū. 

8Le̍ dīū bɛ̄ndū ŋ̄ dīu̍ yu̍ŋgu̍ Sɔ̍ɔ̄ wo̍ wo̍ nyɛ̄ kōŋ Mɛ̄lɛ̄ka̍ Ya̍a̍wɛ̄ɛ̄ o̍ ha̍ndu̍ nu̍m nyɛ̄ 
pālāā bɛ̄ndōo̍ ho̍ō chōo̍ nu̍a̍ā ni̍. Mɛ̄ɛ̍ ŋ̄ pūu̍ māsāle̍ Sɔ̍ɔ̄ le̍ŋ a̍ ka̍ka̍ yɛ̍, le̍nde̍ ko̍ 
Mɛ̄lɛ̄ka̍ Ya̍a̍wɛ̄ɛ̄ pu̍u̍ nu̍m nde̍ŋ o̍ bā ni̍ mbo̍ kē A̍bi̍sa̍lɔ̄m po̍ nu̍m. A̍ di̍u̍ wāŋndā 
chīe̍e̍ya̍ dīū bɛ̄ndōo̍ kɛ̍ ndu̍yɛ̍ nūm bɛ̍ɛ̍ lā pālāā la̍ŋ lā kōma̍l nu̍m.” 

9O̍ ko̍ŋ, mi̍ Ābi̍sīāā po̍ Sɛ̄lu̍i̍yā wo̍ ō dīmūl Māsāa̍ Dēēve̍ āā, “Fāllo̍ vɛ᷅ mi̍ tūŋ 
fo̍ndōo̍ ho̍ō ō wā nu̍m yīōūlā wāā nu̍a̍ā? Ma̍l la̍ I̍ ku̍ā mī kɔ̍ ki̍o̍lū ndu̍ bōlle̍ŋ.” 

10Kɛ̍ mi̍ Dēēve̍ dīmūl ndu̍ āā, “Ō yēi̍ ya̍ bɛ̍ɛ̍ ō cho̍ su̍ɛ̍i̍ nya̍ le̍ cho̍ ke̍ŋ tē. Tē ō wa̍ 
yɛ̄ māā yīōūlā o̍ cho̍ ya̍ la᷅ŋ nda̍ŋ māā Mɛ̄lɛ̄ka̍ Ya̍a̍wɛ̄ɛ̍ ve᷅m ndu̍ ni̍ māā ō yēi̍ ya̍ ō 
nɛ̄ɛ̍ ku̍u̍nā yɛ̍ ndu̍?” 

11Mi̍ Dēēve̍ lō o̍ ko̍ŋ mbo̍ dīmūl nda̍ kpo̍u̍ āā, “Po̍ ni̍ ya̍ I̍ ve̍lū kɛ̍sɛ̍ kɛ̍sɛ̍ wo̍ ō chō 
ya̍ nūūvīa̍a̍ le̍ ya̍ dīyɔ̄ɔ̍, bāā tē wāna̍ fu̍la̍ ho̍ō o̍ yu̍ŋgu̍ Bɛ̍ŋnja̍mīŋndo̍ chōo̍ pɔ̍ɔ̍li̍ 
wo̍ ō wa̍ ya̍ yēīyo̍ pɛ̍, ke̍ŋ bi̍ī nya̍ kɔ̄ndɔ̄fi̍li̍ ni̍? Lā ma᷄l ndu̍ ō yēi̍. Kɛ̄lɛ̄ŋgāā mbō wa̍ 
ndɔ̍ɔ̍ māā Mɛ̄lɛ̄ka̍ Ya̍a̍wɛ̄ɛ̍ ve᷅m ndu̍ ni̍ māā ō yēi̍ ya̍. 

12Lɔ̍ɔ̍ pu᷅m ō wa̍ bɛ̍ɛ̍ le̍ yīōūlā o̍ cho̍ ya̍ la᷅ŋ nda̍ŋ nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ cha᷅ sa̍ŋga̍ 
cho̍ ya̍ chōo̍ wo̍ mbō māla̍ ya̍.” 

13O̍ ko̍ŋ, mi̍ Dēēve̍ nda̍ pūa̍a̍ ndūa̍a̍ ā bīī nɛ̄īyo̍ kɔ̍la̍ŋ. Mi̍ Si̍ɛ̍mɛ̄ī tu̍āl nda̍ vɛ̄lɛ̄ kɔ̄ɔ̄lī 
mbō kūā a̍ ndu̍ yīōūla̍ŋ. Ō chō kɔ̄la̍ŋ a̍ ndu̍ yīōūla̍ŋ mbō vīī nda̍ a̍ pōūta̍ŋ, mbō 
kūāndū chu̍ndo̍o̍ mbō wūū nda̍ chōo̍. 

14Mbo̍ lō o̍ ko̍ŋ mi̍ Dēēve̍ nda̍ pūa̍a̍ ndūa̍a̍ ā fūūlūū Chɔ̍ɔ̍dāŋ o̍ pēēlo̍. Fūūlūū ndāa̍ 
ni᷅ŋ lo̍ŋ ā wa̍ ni᷅ŋ ā sāŋgāā yɔ̍kɔ̍ɔ̄ bɛ̄ndū. O̍ ko̍ŋ, ma̍ chāl pɛ̄ŋgīo̍o̍ lo̍ŋ. 

A̍bis̍a̍lɔm̄ he̍l Chūlu̍sɛl̄ɛm̄ chie̍̍e̍ 
15O̍ ko̍ŋ kɔ̍ɔ̍lī, mi̍ A̍bi̍sa̍lɔ̄m he᷅l chi̍e̍e̍ nda̍ I̍sɔ̄lūɛ̍i̍ya̍a̍ wa̍ ndu̍ kɔ̄ɔ̄lī wa̍ kpo̍u̍. Ndu̍yɛ̍ 
Āhīto̍fɛ̄l, bɛ̍ɛ̍ o̍ wa̍ nda̍ tɛ̄ɛ̄ŋ. 

16O̍ ko̍ŋ, mi̍ Hu̍sāī, Dēēve̍ chāa̍ŋ ndɔ̄ o̍ ku̍ā nāa̍ A̍bi̍sa̍lɔ̄m chu̍a̍, mbo̍ dīmī chōo̍ 
cho̍o̍, “Māsā bɛ̍ndōo̍ vi̍o̍u̍ na̍a̍ chōo̍ kɛ̍ndi̍a̍a̍! Māsā bɛ̍ndōo̍ vi̍o̍u̍ na̍a̍ chōo̍ 
kɛ̍ndi̍a̍a̍!” 

17“Mi̍ A̍bi̍sa̍lɔ̄m lō o̍ ko̍ŋ mbo̍ nyūnā ndu̍ āā, ‘Hu̍sāī, mɛ̄ɛ̍ nūm bɛ̍ɛ̍ a̍ fa̍a̍ŋ Dēēve̍ 
cha̍a̍ŋ nu̍m kɔ̄ɔ̄lī? Vɛ᷅ a̍ tu̍l ndu̍ kɔ̄ɔ̄lī mī lā kūɛ̄ le̍?’ ” 

18Mi̍ Hu̍sāī di̍mūl ndu̍ āā, “Sāko̍ I̍ tu᷅l ndu̍ kɔ̄ɔ̄lī le̍. Wāna̍ lɛ̄ŋnde̍ŋ kpo̍u̍ a̍ chu̍a̍, 
ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍lī wo̍, le̍ ndu̍ ya̍ I̍ cho̍ ni̍. Nu̍m ya̍ I̍ cho̍ kɔ̄ɔ̄lī ni̍. 

19I̍ sa̍a̍ŋgīāl lɛ̍ wānā o̍ wānā chɛ̍le̍ŋ o̍ nūm kɔ̍ɔ̍lī le̍. Ndu̍yɛ̍ mɛ̄ɛ̍ ya̍ I̍ wa̍ fi̍nyā nu̍m 
sāāŋgīāllo̍ yɛ̍, le̍nde̍ ko̍ ya̍ I̍ wa᷅ ni̍ŋ nu̍m sāāŋgīāllo̍ ni̍.” 

20O̍ ko̍ŋ kɔ̍ɔ̍lī, mi̍ A̍bi̍sa̍lɔ̄m nyu̍nā Āhīto̍fɛ̄l āā, “Sīlā yɛ̄ɛ̄ nu̍m nɔ̄ yɛ̄ o̍ sūɛ̍i̍ he̍ī ni᷄ŋ? 
Ō yɛ̄ɛ̄ na̍a̍ ŋ̄ tōsa̍ yɛ̍?” 

21Mi̍ Āhīto̍fɛ̄l di̍mūl ndu̍ āā, “Nyɛ̄ ŋ̄ tōsā wo̍, kɔ̍ o̍ chīɛ̄ī lēmāsa̍ fi̍nyā nūmndo̍ ni᷄ŋ, 
lāāndāā ndūāā yɔ̍ŋāā o̍ mɛ̍i̍ chīɛ̄īyo̍ īkɛ̄i̍ ya̍ mā kɔ̍ hi̍nī a̍ nda̍. O̍ ko̍ŋ, mī I̍sɔ̄lūɛ̍i̍ya̍ 
kpo̍u̍ a̍ si̍na̍ māā ā sīmnu᷄ŋ ya̍a̍mɔ̍ɔ̍nɔ̍ fi̍nyā nūmndo̍ kpe̍e̍kpe̍i̍. Ko̍ŋ to̍sā ni̍ mī 
wānāa̍ cho̍ nu̍m kɔ̄ɔ̄lī wa̍ ā fūla̍ ŋ̄dīāl.” 

22O̍ ko̍ŋ, ma̍ kɔ̍ to̍ndū tɛ̍ndīi̍yo̍ o̍ chīɛ̄ī lēmāsāa̍ chōo̍ de̍ŋ, nāa̍ I̍sɔ̄lūɛ̍i̍ya̍ kpo̍u̍ a̍ cha᷅ 
wa̍. Ndu̍yɛ̍ mi̍ A̍bi̍sa̍lɔ̄m kɔ̍ wa᷅ a̍ lāāndāā yɔ̄ŋāa̍ fi̍nyā ndūāā ka̍ŋ o̍ Tɛ̍ndīi̍ ko̍ŋ ni᷄ŋ 
nda̍ o̍ hɔ̄l lo̍ŋ de̍ŋ. 

23Ndu̍yɛ̍ a̍ te̍le̍ŋ ko̍ŋ, nyɛ̄ o̍ nyɛ̄ Āhīto̍fɛ̄l ndu̍ o̍o̍ di̍mi̍ pɛ̍, chu̍a̍a̍ nda̍ a̍a̍ chu̍ā ndu̍ 
ni̍. Nda̍ a̍a̍ chu̍a̍ māchūāā dīōm ndɔ̄ɔ̍, māā Mɛ̄lɛ̄ka̍ cho̍ sūɛ̍i̍ nāa̍ nda̍ chūā ni̍. Nyɛ̄ 
o̍ nyɛ̄ Āhīto̍fɛ̄l ndu̍ o̍o̍ so̍ō pɛ̍, Dēēve̍ ni̍, A̍bi̍sa̍lɔ̄m ni̍, chūa̍a̍ nda̍ a̍a̍ chu̍ā di̍ōm ndɔ̄ 
ko̍ŋ ni̍, māā Mɛ̄lɛ̄ka̍ so̍ō ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 17 

Hu̍sāī sil̍a̍ A̍bis̍a̍lɔm̄ sīlā wɔɔ̄ŋ̍ndo̍ 
1O̍ ko̍ŋ kɔ̍ɔ̍lī, mi̍ Āhīto̍fɛ̄l di̍mūl A̍bi̍sa̍lɔ̄m āā, “Māsāā, I̍ hɛ̍lī wɔ̍ pūa̍a̍ wāa̍la̍ŋ tɔ̍ a̍ lā 
tīɔ̍ɔ̍ŋ (12,000) mī ŋ̄ tīsa̍ Dēēve̍ kɔ̄ɔ̄lī chūɛ̄llɛ̄ŋ kɔ̄ɔ̄lī. 

2Bōōndi̍i̍ o̍ cho̍ wā o̍ sāŋgɛ̍i̍, o̍ nɔ̍lā mbō tōsa̍ nyɛ̄ o̍ nyɛ̄ le̍ ve̍, ŋ̄ ko̍ wo̍o̍lū ndu̍ a̍ 
sɔ̍ŋgɔ̄ɔ̍. A̍ te̍le̍ŋ ko̍ŋ Sīōōŋnde̍ cho̍ ndu̍ bīyɔ̄ɔ̄, o̍ ko̍ŋ kɔ̍ɔ̍lī, pūa̍a̍ ndūa̍a̍ kpo̍u̍ mā 
nyāānu̍ŋ. O̍ ko̍ŋ, mī ŋ̄ dīī ndu̍. Ndu̍ pīlɛ̍ kpe̍ na̍a̍ ŋ̄ chō dīyɔ̄ɔ̄ ni̍. 

3Pūa̍a̍ ndūa̍a̍ nda̍ ki̍nɛ̍i̍ ŋ̄ cho̍ nda̍ dīyɔ̄ɔ̄ le̍. Nda̍ nda̍ mī ŋ̄ bīī nda̍ kpo̍u̍ mī ŋ̄ hīŋ a̍ 
nda̍, mā hu᷄ŋ mu̍li᷄ŋ ku̍mbū nūmndo̍. Tē ŋ̄ dīī Dēēve̍ pɛ̍, pūa̍a̍ ndūa̍a̍ kpo̍u̍ hūnɔ̄ɔ̍ 

nda̍ hūŋ a̍ kɔ̄l kɛ̄ndɛ̄ bɛ̄ndōo̍ ni̍, mā mūli̍ŋ ku̍mbū nūmndo̍. I̍ si̍nā māā Dēēve̍ ndu̍ 
pīlɛ̍ kpe̍ ŋ̄ yēēma̍ le̍ dīyɔ̄ɔ̍ ni̍.” 

4A̍bi̍sa̍lɔ̄m ni̍, a̍ wāŋnda̍ I̍sɔ̄lūɛ̄ī kpo̍u̍ ma̍ hīnī kɔ̄l a̍ nyɛ̄ Āhīto̍fɛ̄l o̍ di̍mi̍ ho̍ō wo̍. 

5Kɛ̍ mi̍ A̍bi̍sa̍lɔ̄m di̍mūl pūa̍a̍ ndūa̍a̍ āā, “Lā vēēlu̍ wɔ̍ vɛ̍lɛ̄ Hu̍sāī mī ŋ̄ tūēī nyɛ̄ ndu̍ 
cho̍ dīmī wo̍.” 

6Ma̍ kɔ̍ ve̍e̍lū Hu̍sāī mbo̍ hūŋ. Mi̍ A̍bi̍sa̍lɔ̄m dīmu̍l ndu̍ āā, “Hu̍sāī nu̍a̍ā Āhīto̍fɛ̄l o̍ 
di̍mi̍ ni̍, nūm yɛ̍ vɛ̄ɛ̍nɛ̍ ŋ̄ dīmi̍ yɛ̍? Bāā ŋ̄ tōsa̍ mɛ̄ɛ̍ o̍ di̍mi̍ yɛ̍?” 

7Mi̍ Hu̍sāī lō ko̍ŋ mbo̍ dīmūl ndu̍ āā, “Sīlā Āhīto̍fɛ̄l o̍ si̍la̍ nu̍mndo̍, ō ve᷅ wɔ̍ lētūu̍ 
mā to̍sa̍ le̍nde̍ su̍ŋ su̍ŋ te̍. 

8Nūm pi̍la̍ si̍nā māā fi̍nyā nūm nda̍ pūa̍a̍ ndūa̍a̍ wānāā sɔ̍ŋgāa̍ pīla̍ nda̍ chō ni̍. 
Nāa̍ nda̍ chō ni᷅ŋ ka̍ŋ nda̍ mɛ̄ɛ̍ vīsī bīyāa̍ ō wānūŋ nu̍a̍ā a̍ chūāā ndūa̍a̍ ma̍ bīī chūā 
ndūāā ka̍ŋ mbō chāl ni᷅ŋ a̍ yōlɛ̄ī ke̍ŋ yɛ̍, le̍nde̍ nda̍ cho̍ ni᷅ŋ su̍ŋ su̍ŋ ni̍. Ndu̍yɛ̍ wāna̍ 
si̍nā a̍ sɔ̍ŋgɔ̄ɔ̍ o̍kɔ̄ɔ̄ ta̍u̍ wo̍ Dēēve̍ fi̍nyā nūm o̍ cho̍ ni̍. Ō chɛ᷅l mbō lɔ᷄l nāa̍ pi᷅lɛ̍ nda̍ 
so̍vɛ̄i̍ya̍a̍ ndūa̍a̍ le̍. 

9Su̍ŋ su̍ŋ bɛ̍ɛ̍ ō chō ni᷅ŋ dɔ̍ɔ̍ o̍ vīāŋna᷄ŋ o̍ būūlū pi᷅lɛ̍ ni᷄ŋ ɔ̄ɔ̄ nāa̍ vi̍a̍ŋna᷄ŋ a̍ kɛ̍ndɛ̄ 
kɛ̍ndɛ̄. Tē ŋ̄ kɔ̍ chi᷅ŋa̍la᷅ŋ ndu̍ su̍ŋ su̍ŋ pɛ̍, mī ŋ̄ nɔ̄la̍ ndu̍ le̍, mbō dīī pūa̍a̍ nu̍mnda̍ 
a̍ ti᷄ŋ, wāŋnda̍ chō tūēīyɔ̄ɔ̄ mā dīmi̍ māā Dēēve̍ ye᷅m wānāa̍ tɔ̍l A̍bi̍sa̍lɔ̄m kɔ̄ɔ̄lī wa̍. 

10O̍ ko̍ŋ, so̍vɛ̄i̍ya̍a̍ kɔ̄ltā sīmūlāa̍ nɔ̍ bɛ̍ɛ̍ i̍si̍o̍o̍ŋ te̍ wa̍ nda̍ kpo̍u̍ sīōōŋnde̍ chō nda̍ 
bīyɔ̄ɔ̄. Fo̍ndōle̍, wānā o̍ wāna̍ cho̍ I̍sɔ̄lūɛ̄ī, ā sīnā māā so̍vɛ̄i̍nɔ̍ si̍nā a̍ chɔ̄ūwo̍ o̍kɔ̄ɔ̄ 
ta̍u̍ wo̍ fi̍nyā nūm o̍ cho̍ ni̍. Ndu̍yɛ̍ ā sīnā vɛ̍lɛ̄ māā pūa̍a̍ cho̍ ndu̍ kɔ̄ɔ̄lī wa̍ bɛ̍ɛ̍ 
wānāā sɔ̍ŋgāa̍ pīla̍ nda̍ chō ni̍. 

11Le̍la̍ŋ ya̍ sīlā ya̍ I̍ nɔ̍ wo̍ cho̍ ho̍ō ni̍, chu̍u̍ŋgi̍a̍a̍ wɔ̍ fɛ̍ɛ̍ŋ pu̍a̍a̍ I̍sɔ̄lūɛ̄ī kpo̍u̍ na̍a̍ 
pi᷅lɛ̍ a̍ cho̍ kɔ̄ɔ̄lī kɔ̄ɔ̄lī wa̍ kpo̍u̍ mā yo̍o̍ŋgu̍ nda̍. Tē a̍ chu̍u̍ŋgi̍a̍a̍ nda̍ pɛ̍ kpo̍u̍ na̍a̍ 
pi᷅lɛ̍, mā wa̍ sɛ̍lɛ̍ bɛ̍ndo̍o̍ nūm pi̍la̍ si̍m na̍a̍ lāchīŋ tīsa̍ ni᷅ŋ Dēēve̍ kɔ̄ɔ̄lī. 

12Bā o̍ bā Dēēve̍ wa̍, sāālɔ᷄ŋndo̍ na̍a̍ ŋ̄ sāālūŋ ndu̍ ni̍ mī ŋ̄ de᷄l ndu̍ chōo̍. Ndu̍ ni̍, 
pūa̍a̍ cho̍ ndu̍ kɔ̄ɔ̄lī wa̍ ni̍, ā nɔ̍lā lɛ̍ mā hɛ̄lu᷄ŋ nāā le̍. 

13Ā yɔ̄ŋ bɛ̍ɛ̍ mbō nyāānu̍ŋ o̍ chi̍e̍e̍ŋ cho̍ ŋ̄ bālāā a̍ kpākīla̍ bɛ̄ndūla̍ŋ ndo̍ŋ ō pīlɛ̍ 
ni᷄ŋ, ŋ̄ lō ma̍lu̍a̍ā kpākī ko̍ŋ pīɔ̄lɔ̄ɔ̍ mī ŋ̄ pīi̍ ndu̍ kpo̍u̍.” 

14Mɛ̄ɛ̍ A̍bi̍sa̍lɔ̄m nda̍ wāŋnda̍ I̍sɔ̄lūɛ̄ī a̍ tu̍e̍ī si̍lā Hu̍sāī o̍ si̍la̍ nda̍ wo̍, nda̍ kpo̍u̍ mi̍ 
nyɔ̄ɔ̍ hɛ̄na᷄ŋ nda̍. Ma̍ dīmī āā, “Sīla̍ Hu̍sāī wo̍ hi̍o̍ū nāŋɔ̄ɔ̄ a̍ sīlā Āhīto̍fɛ̄l o̍ si̍la̍ na̍a̍ 
wo̍.” O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tɛ̍ɛ̍mbūū tūū kɛ̄ndɛ̄ Āhīto̍fɛ̄l ndu̍ o̍o̍ tu̍u̍ a̍ le̍ 
Dēēve̍ dīyɔ̄ɔ̍ wo̍. Fo̍ndōle̍ Mɛ̄lɛ̄ka̍ ndu̍ o̍o̍ ye̍e̍ma̍ mi̍ ndu̍ o̍o̍ tu̍si̍ A̍bi̍sa̍lɔ̄m nyɛ̄ 
pālāa̍ chōo̍. 

Dēēve̍ hɛl̄u᷄ŋ ya̍a̍mɔɔ̍w̍a̍a̍ ndūa̍a̍ 
15O̍ ko̍ŋ kɔ̍ɔ̍lī, mi̍ Hu̍sāī ku̍ā sɔ̍ɔ̍ sɔ̍ɔ̍ nāa̍ Sa̍dɔ̍kī chūa̍ nda̍ Ābīa̍a̍tā wānāā sōlīāā 
lāsa̍lāa̍. Mbo̍ kɔ̍ chɔ᷅m nda̍ nyɛ̄ o̍ nyɛ̄ Āhīto̍fɛ̄l o̍ si̍la̍ A̍bi̍sa̍lɔ̄m nda̍ wāŋ bɛ̄ndūa̍a̍ 
I̍sɔ̄lūɛ̄ī. O̍ ko̍ŋ kɔ̍ɔ̍lī, mbo̍ chɔ̄m nda̍ nyɛ̄ ndu̍ ndu̍ di̍mu̍l nda̍ wo̍. 

16Mbo̍ dīmūl nda̍ āā, “Lā vīo̍m ŋ̍wa᷅ŋ chɔ̍ chɔ̍ nāa̍ Māsāa̍ Dēēve̍ chūā mā kɔ̍ di̍mūl 
nda̍ māā ā lɔ᷅l chūɛ̄llɛ̄ŋ o̍ pīo̍o̍ kɔ̄ŋgɔ̍ lo̍ŋ te̍. Ā chɔ᷄ŋ ā ta᷄ŋ chɔ̍ɔ̍dāŋ nda̍ŋ chɔ̍ chɔ̍. Tē 
ō cho̍ ko̍ŋ te̍, ndu̍ ni̍ wānāa̍ cho̍ ndu̍ kɔ̄ɔ̄lī wa̍ ni̍, ā chō nda̍ lākɔ̄ bāsɔ̄ɔ̄ tɛ̍ɛ̍.” 

17Ndu̍yɛ̍ Chōna̍ta᷅ŋ ni̍, Āhi̍ma̍a̍sī ni̍, nda̍ wa̍ īchāli̍ chu᷅mndo̍ Ɛ̄nīlo̍kɛ̄ɛ̄ o̍ pēēlo̍ 
Chūlu̍sɛ̄lɛ̄m chi̍e̍e̍ le̍kɔ̍ɔ̍. Nda̍ a̍a̍ fu̍lā chi̍e̍e̍ le̍, yɔ̄ŋi̍ wāŋnda̍ chɔ᷅ nda̍. Yōōŋgū o̍ 
yōōŋgu̍ ndu̍ o̍o̍ wa̍ pɛ̍ le̍ Dēēve̍, ā vēm chūāāmbɔ̄ bu̍ɛ̍īyo̍ ō kɔ̍ di̍mūl nda̍ sɔ̍ɔ̍ sɔ̍ɔ̍. 
Tē ō dīmu̍l nda̍ pɛ̍, ā mālnu᷄ŋ ā kɔ̍ di̍mūl Dēēve̍. 

18Kɛ̍ pāa̍le̍ pi᷅lɛ̍ mi̍ pōo̍mbɔ̄ pīlɛ̍ sāālu᷄ŋ nda̍ lo̍ŋ, mbo̍ kɔ̍ di̍mūl A̍bi̍sa̍lɔ̄m. Mɛ̄ɛ̍ nda̍ 
sīna̍ māā ā chīīku̍u̍ nda̍, ma̍ fāŋa᷄ŋ ndo̍ŋ chɔ̍ chɔ̍ ma̍ kūānu᷄ŋ Ba̍hu̍lūīm, ma̍ kɔ̍ 
vi̍o̍ŋnu᷄ŋ o̍ chīɛ̄ī po̍ pi᷅lɛ̍. Pōo̍ ho̍ō ndu̍ o̍o̍ nɔ̍ so̍o̍ŋ māmɛ̄ŋndo̍ o̍ chīɛ̄ī ndɔ̄ɔ̍ īkɛ̄i̍ lo̍ŋ. 
Ma̍ kɔ̍ lu̍ɛ̍ɛ̍nu᷄ŋ o̍ so̍o̍ŋ ko̍ŋ ni᷄ŋ ma̍ vīāŋnu᷄ŋ. 

19Mi̍ la̍nɔ̍ɔ̍ pōo̍ ho̍ō ō pɛ̄ŋgɛ̄lā nyɔ̄ɔ̍ o̍ so̍o̍ŋ ko̍ŋ chōo̍ mbo̍ tɛ̄ī wi̍tīi̍ŋ ndɔ̍ŋ lēcho̍ō. 
Wānā o̍ wānā si̍na̍ māā pūa̍a̍ ha̍ā ā chō lo̍ŋ te̍. 

20Mi̍ A̍bi̍sa̍lɔ̄m nda̍ ā cha᷄ŋ pu̍a̍a̍ ha̍ā nūūwāa̍. O̍ ko̍ŋ, ma̍ kūā o̍ chīɛ̄ī lāŋu̍nɔ̄ɔ̍ ho̍ō. 
Ma̍ kɔ̍ nyu̍nā la̍nɔ̍ɔ̍ pōo̍ ho̍ō āā, “ŋ̄ tūēī māā Chōna̍ta᷅ŋ nda̍ Āhi̍ma̍a̍sī hi᷅ŋ na̍nu᷄ŋ. 
Tē ā wa̍ na̍nu᷄ŋ pɛ̍ so̍li̍ nda̍ na̍nu᷄ŋ.” Kɛ̍ mi̍ chūa̍a̍ dīmūl nda̍ āā, “Ā wa̍ na̍nu᷄ŋ kɛ̍ ā 
tāŋnu̍ŋ pi̍o̍o̍ ma̍ kūa̍ŋ.” Mi̍ pūa̍a̍ A̍bi̍sa̍lɔ̄m nda̍ ha̍ā ā bālū nda̍ nūūwāa̍ ha̍a̍a̍ kɛ̍ ā 
sēēlu̍ŋ nda̍ le̍. O̍ ko̍ŋ, ma̍ mīīŋgu᷄ŋ Chūlu̍sɛ̄lɛ̄m. 

21Mɛ̄ɛ̍ nda̍ mīīŋgu̍, mi̍ Chōna̍ta᷅ŋ nda̍ Āhi̍ma̍a̍sī a̍ ko̍mā fu̍lā ma̍ kūānu᷄ŋ nāa̍ Dēēve̍ 
o̍ wa̍ wa̍. Nyɛ̄ o̍ nyɛ̄ Āhīto̍fɛ̄l ndu̍ o̍o̍ tu̍u̍ le̍ tōsāa̍, ma̍ kɔ̍ do̍o̍ŋ Dēēve̍ ko̍na̍ kpo̍u̍. 
Ma̍ dīmūl Dēēve̍ āā, “Fāllo̍, lā cha᷅l na̍nu᷄ŋ te̍, lā ta̍ŋ pi̍o̍o̍ chɔ̍ chɔ̍.” 

22Mi̍ Dēēve̍ chu̍ā pūa̍a̍ ndūa̍a̍ kpo̍u̍ ma̍ bīī kɔ̄la̍ŋ Chɔ̍ɔ̍dāŋ le̍e̍lōo̍. Ndu̍yɛ̍ lɔ̍ɔ̍pa̍ mi̍ 
pāa̍le̍ŋ lē sīā, nda̍ kpo̍u̍ ma̍ chūū tāŋɔ̄ɔ̄. 

23Mɛ̄ɛ̍ Āhīto̍fɛ̄l o̍ chɛ̍ māā A̍bi̍sa̍lɔ̄m nda̍ wāŋ bɛ̄ndūa̍a̍ I̍sɔ̄lūɛ̄ī a̍ sɛ̍ɛ̍ŋgi̍a̍a̍ ndu̍ 
dīōm, mbo̍ hēl o̍ sōfɛ̍lɛ̍ ndɔ̄ɔ̍ chōo̍ mbo̍ mīīŋgu᷄ŋ o̍ ndu̍ lo̍ chi̍e̍e̍. Mɛ̄ɛ̍ o̍ mi̍i̍ŋgu̍, 
mbo̍ kɔ̍ ve̍e̍lū, yu̍ŋgu̍ ndɔ̄ɔ̍ a̍ bu̍ɛ̍i̍yāā ndūa̍a̍ mbo̍ chōŋgu᷄ŋ nda̍ mɛ̄ɛ̍ nda̍ nɔ̄ mā 
kōma̍ bi̍ī chīɛ̄īyo̍ yɛ̍. Mɛ̄ɛ̍ o̍ chi̍i̍ nda̍ chōŋgɔ᷄ŋ kpo̍u̍, mbo̍ kɔ̍ la̍ndu᷄ŋ o̍ yōōle̍ŋ mbo̍ 
wū. Ma̍ chūā ndu̍ ma̍ kɔ̍ chɔ᷅ ndu̍ o̍ sɛ̄i̍ nda̍ yu̍ŋgo̍o̍ ni᷄ŋ. 

24Mi̍ Dēēve̍ nda̍ pūa̍a̍ ndūa̍a̍ ā kūānu᷄ŋ Ma̍ha̍nēm chi̍e̍e̍. O̍ ko̍ŋ kɔ̍ɔ̍lī, mi̍ A̍bi̍sa̍lɔ̄m 
chu̍ā pūa̍a̍ ndūa̍a̍ kpo̍u̍, ma̍ tāŋ chɔ̍ɔ̍dāŋ le̍e̍lōo̍, Dēēve̍ nūūwāa̍. 

25Ndu̍yɛ̍ Cho̍wa̍bī wa̍ pūa̍a̍ I̍sɔ̄lūɛ̄ī kpo̍u̍ bɔ̍lle̍ŋ ni̍. Kɛ̍ mi̍ ndu̍ ku̍a̍ŋnu᷄ŋ Dēēve̍ 
kɔ̄ɔ̄lī. Mɛ̄ɛ̍ mi̍ A̍bi̍sa̍lɔ̄m mi̍ŋgī Āma̍sā o̍ fōōfo̍ ndɔ̄ɔ̍, pūa̍a̍ I̍sɔ̄lūɛ̄ī kpo̍u̍ lāchi̍. Āma̍sā 
ko̍ŋ fi̍nyā ndɔ̍ wa̍ Chɛ̍tɛ̄ɛ̄ ni̍, fūlāa̍ o̍ yu̍ŋgu̍ Īsīmāli̍īya̍ chōo̍. Ka̍la̍ ndɔ̍ dīōla̍ŋ āā 
Ābi̍kēē chūa̍ Na̍ha̍sī wo̍. Yēma̍ ndɔ̍ wa̍ Cho̍wa̍bī ni̍. 

26Mi̍ A̍bi̍sa̍lɔ̄m nda̍ pūa̍a̍ ndūa̍a̍ ā kɔ̍ ki̍o̍lū dɔ̍ɔ̍ŋgɔ̍ chɔ̄ūwo̍ o̍ būŋgɛ̄ī Ki̍li̍a̍a̍dī ve̍ 
ni᷄ŋ. 

27Mɛ̄ɛ̍ Dēēve̍ fu̍u̍lu̍u̍ Ma̍ha̍nēm, mi̍ pūa̍a̍ pu᷅m ā hūŋ ndu̍ yīlɔ̄ɔ̍. Pōo̍ pīlɔ̍ɔ̍ dīōla̍ŋ āā 
Si̍o̍bī, po̍ Na̍ha̍sī wo̍, fūlāa̍ Lu̍a̍bā chi̍e̍e̍ o̍ lɛ̄ŋndē A̍mɔ᷅nde̍ŋ ni᷄ŋ. Ō pīlɔ̍ɔ̍ dīōla̍ŋ āā 
Māka̍yā, po̍ A̍mīɛ̄l wo̍, fūlāa̍ Lo̍dɛ̍bāā. Ō pīlɔ̍ɔ̍ dīōla̍ŋ āā Ba̍a̍si̍lāī, fūlāa̍ Lɔ̍chi̍līm 
chi̍e̍e̍ o̍ būŋgɛ̄ī Ki̍li̍a̍a̍dī ve̍ ni᷄ŋ. 

28-29Ma̍ chūū Dēēve̍ nda̍ pūa̍a̍ ndūa̍a̍ nyɔ̄ɔ̍ŋ ka̍ka̍. Ma̍ chūū nda̍ nyɛ̄lā hīnīāā chōo̍ 
la̍ŋ a̍ hɛ̄ŋgɛ̍i̍la̍ŋ a̍ kpɛ̍ɛ̍nɔ̍ŋ. O̍ ko̍ŋ kɔ̍ɔ̍lī ma̍ chūū vɛ̄lɛ̄ nda̍ nyɛ̄ dīa̍a̍ ō ti᷄ŋ, wi̍tīi̍yo̍ŋ 
a̍ ba̍a̍līi̍yo̍ŋ, a̍ kōlo̍ nda̍ tōōsīāā bēe̍dīi̍yo̍ wo̍, a̍ ba̍a̍līi̍ŋ tu̍a̍ŋa᷄ŋ, a̍ kāūwu̍ŋ yɛ̍ yɛ̍ŋ 
pu᷅m, o̍ ko̍ŋ kɔ̍ɔ̍lī, a̍ līa̍a̍ŋ, a̍ nɔ̍nɔ̍ma̍ ŋ̍kpu̍ŋgba᷄ŋ, a̍ mā yɔ̄ŋāā mā pūm, a̍ sāa̍ ā ti᷄ŋ. 
Ma̍ yīya᷄ŋ māā o̍ po̍llo̍ ni̍ŋ Dēēve̍ nda̍ pūa̍a̍ ndūa̍a̍ ā chō ni̍, māā yīa̍a̍ŋ mā nɛ̄i̍, nda̍, 
kōlɔ̄ɔ̍ bīī nda̍, ndu̍yɛ̍ māā ā wā vɛ̍lɛ̄ ā sāŋgāā nyɛ̄ ko̍ŋ nda̍ yōo̍ nda̍ nyɛ̄m mu᷅ŋ ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 18 

A̍bis̍a̍lɔm̄ sɔl̍a̍ pīɔm̍ndo̍ 
1O̍ ko̍ŋ kɔ̍ɔ̍lī, mi̍ Dēēve̍ chūūŋgīāā pūa̍a̍ ndūa̍a̍ kpo̍u̍ na̍a̍ pi᷅lɛ̍, mbo̍ pīɔ̄ū nda̍ 
ku̍ndāla̍ŋ o̍ wāa̍la̍ŋ ni᷄ŋ a̍ o̍ kɛ̄mɛ̄la̍ŋ ni᷄ŋ. Mbo̍ hɛ̄lī pūa̍a̍ mbo̍ kɛ̄sī nda̍ ku̍ndālā lāŋ 
bōlle̍ kpɛ̍ kpɛ̍ 

2Mbo̍ mūli̍ŋ mbo̍ pīɔ̄ū ku̍ndālā la̍ŋ tɛ̄ɛ̄ŋ sālā yāa̍, mɛ̄ɛ̍ o̍ si̍mi̍ Cho̍wa̍bī ku̍ndāa̍ 
pīlɔ̍ɔ̍ bōlle̍ŋ, mbo̍ sīmī Ābi̍sīāā, pɔ̄mbɔ̄ɔ̍ Cho̍wa̍bī ku̍ndāa̍ pīlɔ̍ɔ̍ bōlle̍ŋ, mi̍ I̍tāī 
Kātītīi̍nɔ̍ ndu̍ wa᷅ ku̍ndāa̍ pīlɔ̍ɔ̍ bōlle̍ŋ. O̍ ko̍ŋ kɔ̍ɔ̍lī, mbo̍ yɔ̄ŋ nda̍ le̍ mā kɔ̍ sɔ̍ŋgā a̍ 
A̍bi̍sa̍lɔ̄m. Kɛ̍ mɛ̄ɛ̍ nda̍ wa̍ kɔ̄la̍ŋ mbo̍ dīmūl nda̍ āā, “Ya̍ pi̍la̍ bɛ̍ɛ̍ I̍ ye̍e̍ma̍ mī ku̍ɛ̄ a̍ 
nya̍ hɔ̍lāā tūlu̍.” 

3Mi̍ pūa̍a̍ ndūa̍a̍ dīmūl ndu̍ āā, “Sāko̍ fāllo̍, nūm pi̍la̍ ku̍ā le̍. Na̍a̍ ŋ̄ kūā wɔ̍. Fo̍ndōle̍ 
na̍a̍ na̍a̍ ā yɔ᷄ŋ bɛ̍ɛ̍ mī ku̍nda̍ A̍bi̍sa̍lɔ̄m ndo̍ ā kɔ̍ yɔ̍m na̍a̍ mī ŋ̄ nyāānu̍ŋ nda̍, ā 
he̍ndū na̍a̍ lēhɔ̄l kɔ̄ɔ̄lī ta̍u̍ le̍. Ā dīu̍ bɛ̍ɛ̍ na̍a̍ ŋ̍ cho̍ kɔ̄la̍ŋ nda̍ tɛ̄ndāa̍ tɛ̄ɛ̄ŋ ki̍nɛ̍i̍, ā 
si̍nā bɛ̍ɛ̍ tē ā dīī ŋ̄wāŋndā chīe̍e̍ le̍. Kɛ̍ nūm nūm, nu᷄m pīlɛ̍ kpe̍ ā hīōū bɛ̍ɛ̍ wa᷅ŋnda̍ 
wāa̍la̍ŋ tɔ̍ nda̍ o̍ hɔ̄l. Le̍la̍ŋ ō bɛ̍ndā mā kūɛ̄ le̍, ō wā le̍tu̍u̍ mā lo̍ na̍nu᷄ŋ mā mālā 
na̍a̍ o̍ chɔ̄ūwo̍ lāchī.” 

4Mi̍ Māsāa̍ Dēēve̍ dīmūl nda̍ āā, “Nyɛ̄ o̍ nyɛ̄ nya̍ yīya̍ŋ pɛ̍ māā ō bɛ̄nda̍ tōsāa̍ ya̍ I̍ 
to̍sā ni̍.” O̍ ko̍ŋ, mi̍ Dēēve̍ kɔ̍ si᷅m o̍ kpāki̍ chi̍o̍o̍ sōndōo̍ mbō mɛ̄ɛ̄nda᷄ŋ pu̍a̍a̍ ndūa̍a̍ 
hīōūwɔ̄ɔ̍ o̍ wāa̍la̍ŋ ni᷄ŋ a̍ o̍ kɛ̄mɛ̄la̍ŋ ni᷄ŋ. 

5Kɛ̍ mɛ̄ɛ̍ nda̍ wa̍ kɔ̄la̍ŋ mi̍ Dēēve̍ vēēlū Cho̍wa̍bī nda̍ Ābi̍sīāā, a̍ I̍tāī, mbo̍ chōŋgu᷄ŋ 
nda̍ āā, “Yāndi̍i̍, lā yīya̍ŋ ya̍ chōo̍, lā di̍ī po̍ chu̍a̍ pīāāndōo̍ A̍bi̍sa̍lɔ̄m te̍.” Ndu̍yɛ̍ 
pūa̍a̍ Dēēve̍ wa̍ kpo̍u̍ ma̍ tūɛ̄ī sīlāa̍ ho̍ō. 

6Mi̍ pūa̍a̍ Dēēve̍ wa̍ ā māl ma̍ kūā kūmbū pūa̍a̍ A̍bi̍sa̍lɔ̄m nda̍ ā wa̍ wo̍. Ma̍ kɔ̍ 
chi᷅ŋa̍la̍ŋ nda̍ a̍ sɔ̍ŋgɔ̄ɔ̍ o̍ yōndō E̍fi̍lūēmndo̍ ni᷄ŋ. 

7Ndu̍yɛ̍ ma̍ yām pūa̍a̍ A̍bi̍sa̍lɔ̄m nda̍ ma̍ dīū nda̍ dīūwo̍ pīla̍. Ma̍ dīī pūa̍a̍ A̍bi̍sa̍lɔ̄m 
wāa̍la̍ŋ bi̍di̍i̍ŋ (20,000). 

8Mi̍ sɔ̍ŋgɔ̄ɔ̍ kūā a̍ nda̍ tīmbu̍la᷅ŋndo̍ tɛ̄ɛ̄ŋ mbo̍ tīū lɛ̄ŋnde̍ŋ kpo̍u̍. Ndu̍yɛ̍ mi̍ pūa̍a̍ 
A̍bi̍sa̍lɔ̄m nda̍ ā wū ta̍u̍ ta̍u̍ a̍ vi᷅ yōndōo̍ ni᷄ŋ a̍ bā ndā wa̍ nda̍ a̍a̍ hi̍o̍ū a̍ nda̍ dīu̍ wa̍. 

9Mi̍ ī yɔ̄nu᷄ŋ mi̍ A̍bi̍sa̍lɔ̄m o̍ bɔ̍ŋa᷅ŋ a̍ pūa̍a̍ Dēēve̍ wa̍ tɛ̍ɛ̄ndɛ᷅ŋ, ō wa̍ kīlta̍ŋ o̍ sōfɛ̍lɛ̍ 
ndɔ̄ɔ̍ chōo̍. Mɛ̄ɛ̍ o̍ chɛ̍ nda̍, ō lo̍ kīlta̍ŋ mi̍ sōfɛ̍lɛ̍ o̍ wa̍ kīlta̍ŋ chōo̍ wo̍ ō kɔ̍ lu̍ɛ̍ī o̍ 
yɔ̄m bɛ̄ndōo̍ bɛ̄ŋgu̍. Mi̍ yīīŋīi̍ A̍bi̍sa̍lɔ̄m nde̍ ī kēī bāa̍ŋ o̍ lɛ̄vīī yɔ̄mndo̍, mi̍ sōfɛ̍lɔ̍ɔ̍ 
hīāū hɛ̍bɛ̄ mi̍ ndu̍ pi̍la̍ lō ō lānda᷄ŋ lo̍ŋ. 

10Mi̍ pūa̍a̍ Dēēve̍ wa̍ ō pīlɛ̍ ō sāālu᷄ŋ ndu̍ ō lānda᷄ŋndo̍ lo̍ŋ o̍ yɔ̄mndo̍. Mbo̍ nyāānu᷄ŋ 
mbo̍ kɔ̍ di̍mūl Cho̍wa̍bī āā, “Fāllo̍, I̍ sa̍a̍lu̍ŋ A̍bi̍sa̍lɔ̄m. Ō chō ō lānda᷄ŋndo̍ o̍ 
yɔ̄mndo̍.” 

11Mi̍ Cho̍wa̍bī di̍mī āā, “Ēe̍, ma̍ chā ndu̍? Vɛ᷅ a̍ di̍i̍ ndu̍ lē pīlɛ̍ kpe̍ le̍? I̍ wa̍ nu̍m 
ka̍ni̍o̍ŋ kē ta̍u̍ ta̍u̍, ndu̍yɛ̍ mī ya̍ i̍i̍ mūli᷄ŋ mī ya̍ i̍i̍ si̍i̍ŋgu̍u̍ nu̍m wānā bɛ̍ndū.” 

12Kɛ̍ mi̍ pōo̍ dīmūl ndu̍ āā, “Ā yɔ̍ŋ bɛ̍ɛ̍ mā ke̍ ya̍ nyɛ̄ sɔ̄lāa̍ wa̍a̍ ō pīlɛ̍ I̍ bi̍ī kɔ᷅llo̍ mī 
di̍ī māsa̍ nāa̍ po̍ ndɔ̄ɔ̍ le̍. Hūnɔ̄ɔ̄ na̍a̍ ŋ̄ wa̍ wo̍ na̍a̍ kpo̍u̍ ŋ̄ tūēī sīlā māsāa̍ ō sīla̍ nya̍ 
wo̍. Mbo̍ dīmūl nya̍ āā, ‘Lā yīya̍ŋ ya̍ chōo̍, lā di̍ī po̍ chu̍a̍ pīāāndōo̍ A̍bi̍sa̍lɔ̄m te̍’. 

13Tē ya̍ i̍i̍ so̍li̍ māsāa̍ dīōm pɛ̍ mī ya̍ i̍i̍ di̍ī po̍ ndɔ̄ɔ̍, Māsāa̍ wa̍ tūēīyɔ̄ɔ̄ māā ya̍ di̍ī 
po̍ ndɔ̄ɔ̍ ni̍, o̍ ko̍ŋ, mī ndu̍ o̍o̍ yɔ̍ŋ ya̍ nyɛ̄. Ndu̍yɛ̍ nūm o̍o̍ kɔ̍ɔ̍sā ni̍ŋ le̍ ya̍ mī nūm 
o̍o̍ so̍li̍ ya̍ lēni᷄ŋ te̍.” 

14Mi̍ Cho̍wa̍bī di̍mūl ndu̍ āā, “Sɔ̄ɔ̍ŋ ta̍ma̍la̍ŋ nūm mu̍ŋ ō cho̍ bɛ̍ɛ̍ mu̍ŋ te̍ ya̍ I̍ ye̍e̍ma̍ 
mī tu̍e̍ī le̍.” Mi̍ Cho̍wa̍bī ku̍ā chɔ̍ chɔ̍ nāa̍ A̍bi̍sa̍lɔ̄m o̍ wa̍ ō lānda᷄ŋ o̍ yɔ̄mndo̍ wa̍. 
Ndu̍yɛ̍ A̍bi̍sa̍lɔ̄m ndu̍ o̍o̍ vi̍ wɔ̍ le̍, o̍ wa̍ yōōmū. Mi̍ Cho̍wa̍bī ba᷅ŋ ndu̍ ba̍lta̍ŋ o̍ tākpā 
lā yāa̍. 

15O̍ ko̍ŋ kɔ̍ɔ̍lī, mi̍ pūa̍a̍ bi̍i̍lūl Cho̍wa̍bī wōlɔ̄ɔ̄lā chɔ̄ūla̍ŋ nda̍ ŋ̄ wāŋ tɔ̍ a̍ hu᷄ŋ to᷅l 
A̍bi̍sa̍lɔ̄m chōo̍ ma̍ sīōū ndu̍ dīyɔ̄ɔ̄. 

16O̍ ko̍ŋ kɔ̍ɔ̍lī, mi̍ Cho̍wa̍bī hɔ᷅ŋ bu̍lo̍o̍ le̍ pūa̍a̍ ndūa̍a̍ vēēlōo̍ māā chɔ̄ūwo̍ chūū. 
Dīmīo̍o̍ nu̍a̍ā mi̍ pūa̍a̍ ndūa̍a̍ ā tūēī bu̍lo̍o̍ ma̍ fa̍ŋa᷄ŋ I̍sɔ̄lūɛ̍i̍ya̍ kɔ̄ɔ̄lī ma̍ mīīŋgū 
Cho̍wa̍bī o̍ ībūŋ. 

17Mi̍ Cho̍wa̍bī nda̍ pūa̍a̍ ndūa̍a̍ ā chūā dīāllu᷄ŋ A̍bi̍sa̍lɔ̄m ndo̍ŋ ma̍ kɔ̍ vi̍o̍ū mu̍ŋ o̍ 
so̍o̍ŋ yi̍ŋgi̍lɛ̍i̍yo̍ ni᷄ŋ o̍ yōndō kōŋ ni᷄ŋ lo̍ŋ. Ma̍ dīī pōūta̍ŋ ku̍ndā bɛ̄ndōo̍ o̍ so̍o̍ŋ ko̍ŋ 
chōo̍. O̍ ko̍ŋ kɔ̍ɔ̍lī, mi̍ pūa̍a̍ A̍bi̍sa̍lɔ̄m nda̍ ā nyāānu᷄ŋ mi̍ wānā o̍ wānā mi̍i̍ŋgu᷄ŋ o̍ 
ndu̍ lo̍. 

18Bōōndi̍i̍ A̍bi̍sa̍lɔ̄m o̍ wa̍ yōōmū ve̍, mbo̍ tāŋgūl nyɔ̄ɔ̍ māā sūŋgbu̍le̍ vi̍lɛ̄ī o̍ 
dɛ̍ŋgbɛ̍ nda̍ vēēlū āā, Dɛ̍ŋgbɛ̍ Māsā bɛ̍ndōo̍ wo̍ ni᷄ŋ le̍ lōōnɔ᷄ŋndo̍ a̍ ndu̍ o̍kɔ̄ɔ̄. 
Fo̍ndōle̍ ndu̍ o̍o̍ nɔ̍ po̍ o̍ po̍ mī ndu̍ o̍o̍ lōo̍ dīōlā ndɔ̄la̍ŋ o̍ kɔ̄ŋgɔ̍ le̍. Mbo̍ kē nyɛ̄ 
vīlɛ̄ī o̍ ta̍ŋgu̍l ko̍ŋ māā lēsūŋgbu̍ wo̍ dīōla̍ŋ āā, “Nyɛ̄ lōōna᷄ŋndo̍ a̍ A̍bi̍sa̍lɔ̄m o̍kɔ̄ɔ̄.” 
Ndu̍yɛ̍ a̍ te̍le̍ŋ yāu̍wo̍ ho̍ō ō chō pōōnyīa̍ŋndo̍ wo̍ bɛ̍ɛ̍ le̍nde̍ wāŋnda̍ chō wɔ̄ nyɛ̄ 
o̍ ta̍ŋgu̍l ko̍ŋ ndo̍ vēēlōo̍ ni̍. 

Dēēve̍ tu̍e̍ī a̍ pīɔm̍ A̍bis̍a̍lɔm̄ ndo̍ o̍kɔɔ̄ ̄

19O̍ ko̍ŋ kɔ̍ɔ̍lī, mi̍ Āhi̍ma̍a̍sī, po̍ Sa̍dɔ̍kī wo̍ ō dīmūl Cho̍wa̍bī āā, “Fāllo̍, I̍ nya̍a̍nūŋ 
ndɔ̍ mī kɔ̍ di̍mūl māsāa̍ yōōŋgū kɛ̄ndɔ̄ɔ̍ ho̍ō māā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ ndu̍ 
ya̍a̍mɔ̍ɔ̍wa̍a̍ ndūa̍a̍ si̍mu̍l ndu̍ wa̍ o̍ bā.” 

20Kɛ̍ mi̍ Cho̍wa̍bī di̍mūl ndu̍ āā, “Sāko̍, nūm ku̍ā ha̍ū a̍ yōōŋgū o̍ yōōŋgū le̍. Pāa̍le̍ 
chɛ̍le̍ŋ ā kūɛ̄ a̍ yōōŋgū chēle̍ŋ. Kɛ̍ hāū ndu̍ ndu̍ nūm ku̍ā le̍. O̍ cho̍ yo̍o̍ŋgū kɛ̄ndɛ̄ 
cho̍ ho̍ō le̍, fo̍ndōle̍ Māsāa̍ po̍ ndɔ̄ɔ̍ vi᷅ ni̍.” 

21Mi̍ Cho̍wa̍bī lō o̍ ko̍ŋ mbo̍ dīmūl chɛ̄ ndɔ̄ I̍to̍o̍pīāānɔ̄ɔ̍ āā, “Kɔ̍ mā kɔ̍ di̍mūl Māsāa̍ 
nyɛ̄ ŋ̄ chē wo̍.” Mi̍ lāŋu̍nɔ̄ chīo̍o̍ ō tūndu᷄ŋ ndu̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. O̍ 
ko̍ŋ kɔ̍ɔ̍lī, mbo̍ mālnu̍ŋ a̍ kīlta̍ŋ mbo̍ bīī la̍ŋ le̍ kɔ̄la̍ŋ Dēēve̍ dīmūl lo̍. 

22Mi̍ Āhi̍ma̍a̍sī nyɔ̍ɔ̍lū Cho̍wa̍bī mbo̍ dīmūl ndu̍ āā, “Yāndi̍i̍ fāllo̍, ma̍l la̍ mī ŋ̄ kūɛ̄ 
na̍a̍ chɛ̄ nūmndo̍ ho̍ō, nyɛ̄ o̍ nyɛ̍ wa̍ yɔ̄nɔ᷄ŋ a̍ ya̍ pɛ̍ ō yɔ̄nu̍ŋ.” Mi̍ Cho̍wa̍bī nyu̍nā 
ndu̍ a̍a̍, “Le̍ yɛ̄ɛ̍nɛ̍ ŋ̄ chō yɛ̄ lāūwo̍ le̍ kɔ̄la̍ŋ a̍ yōōŋgōo̍ ho̍ō? Kɔ̍ bɛ̍ɛ̍ a̍ yōōŋgōo̍ ho̍ō, 
pāāwā o̍ pāāwā o̍ cho̍ la̍kɔ̍ sɔ̄lā le̍.” 

23Mi̍ Āhi̍ma̍a̍sī di̍mūl ndu̍ āā, “Mī kɔ̍ sɔ̍lā bɛ̍ɛ̍ pa̍a̍wā o̍ pāāwā le̍, kɛ̍ I̍ ye̍e̍ma̍ mī 
ku̍ɛ̄.” Mi̍ Cho̍wa̍bī lō o̍ ko̍ŋ mbo̍ dīmūl ndu̍ āā, “Mɛ̄ɛ̍ kɔ̍.” Mi̍ Āhi̍ma̍a̍sī ma̍lnu᷄ŋ a̍ 
kīlta̍ŋ mi̍ ndu̍ ke̍ī a̍ dɛ̍ŋgbɛ̍ ho̍lnu̍ŋ Chɔ̍ɔ̍dāŋ nda̍ŋ ndo̍ Ndu̍yɛ̍ mbo̍ fūūlūū lāŋu̍nɔ̄ 
chīɔ̍ɔ̍ tāse̍. 

24Dēēve̍ wa̍ īchāli̍ o̍ dīōlā kpāki̍ chi̍e̍e̍ la̍ ti̍ɔ̍ɔ̍ŋnda̍ŋ tɛ̄ɛ̄ŋ. Mi̍ wānā mɛ̍ŋgɛ̄lāa̍ he̍l o̍ 
kpāki̍ chi̍o̍o̍ chōo̍ o̍ dīō kpākīo̍o̍ īkɛ̄i̍ mbo̍ wā mɛ̄ɛ̄nda᷄ŋndo̍. O̍ ko̍ŋ mbo̍ chā 
wāŋndo̍ hūnɔ̄ɔ̍ a̍ kīlta̍ŋ pɔ̍ɔ̍li̍ ndu̍ pīlɛ̍ kpe̍. 

25Mɛ̄ɛ̍ o̍ chɛ̍ ndu̍ hūnɔ̄ɔ̍, mbo̍ dīmūl Māsāa̍ Dēēve̍ chōo̍ cho̍o̍ māā wāŋndo̍ chō 
hūnɔ̄ɔ̍ a̍ kīlta̍ŋ. Mi̍ Dēēve̍ di̍mūl ndu̍ āā, “Tē ō wa̍ ndu̍ pīlɛ̍ pɛ̍ cho̍ hūnɔ̄ɔ̍ ni̍ mɛ̄ɛ̍ a̍ 
yōōŋgū kɛ̄ndɔ̄ɔ̍ o̍ cho̍ hūnɔ̄ɔ̍ ni̍.” Mi̍ wānā ko̍ŋ lō hūnɔ̄ɔ̍ a̍ kīlta̍ŋ mbo̍ sɔ̄ɔ̄ŋgūū 
chi̍o̍o̍ īkɛ̄i̍. 

26O̍ ko̍ŋ kɔ̍ɔ̍lī, mi̍ wānā mɛ̍ŋgɛ̄lāa̍ ō chā vɛ̄lɛ̄ wānā chɛ̍le̍ŋ hūnɔ̄ɔ̍ a̍ kīlta̍ŋ ndu̍ pīlɛ̍ 
kpe̍. Mi̍ wānā mɛ̍ŋgɛ̄lāa̍ dīmūl wāna̍ wa̍ dīō kpāki̍ chi̍o̍o̍ māndāa̍ wo̍ cho̍o̍ āā, 
“Wānā chɛ̍le̍ŋ chō vɛ̄lɛ̄ hūnɔ̄ɔ̍ a̍ kīlta̍ŋ ndu̍ pīlɛ̍.” Mi̍ Māsāa̍ Dēēve̍ di̍mī āā, “Ndu̍ 
bɛ̍ɛ̍ yōōŋgū kɛ̄ndɔ̄ɔ̍ o̍ cho̍ hūnɔ̄ɔ̍ ni̍.” 

27Mi̍ wānā mɛ̍ŋgɛ̄lāa̍ dīmī chōo̍ cho̍o̍ āā, “Wāna̍ tāse̍ hu᷅ŋ ho̍ō wo̍ ndu̍ wānā chɛ̍ 
ndu̍ kīlta̍ŋ pɛ̍ āā Āhi̍ma̍a̍sī, po̍ Sa̍dɔ̍kī wo̍ ni̍.” Mi̍ Māsāa̍ Dēēve̍ di̍mī āā, “Wānā 
kɛ̍ndɔ̄ɔ̍ pīla̍ cho̍ ko̍ŋ hu̍nɔ̄ɔ̍ ni̍. I̍ la̍a̍la̍ŋ māā a̍ yōōŋgū kɛ̄ndɔ̄ɔ̍ o̍ cho̍ hūnɔ̄ɔ̍ ni̍.” 

28Mɛ̄ɛ̍ Āhi̍ma̍a̍sī fu̍u̍lu̍u̍, ō lo̍ la̍nda̍ŋ mbo̍ dīmūl Dēēve̍ āā, “Fāllo̍ bɔ̄kɔ̄tɔ̄ ŋ̄ kɔ̍ yɔ̍m 
ya̍a̍mɔ̍ɔ̍wa̍a̍ nāa̍.” Mbo̍ kɔ̍ tu̍ndu᷄ŋ Dēēve̍ o̍ lābɛ̄ŋgu̍ ni̍ŋ, mbo̍ dīmūl ndu̍ āā, 
“Māsāa̍, sāŋgālā bɛ̄ndōo̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nu̍m ŋ̄ chō pīɛ̄īyo̍ wo̍. Ō 
tōsa̍l nu̍m hāū dɛ̍nɛ̍ kɛ̍ndɛ̄ bɛ̄ndū fāllo̍. Ya̍a̍mɔ̍ɔ̍wa̍a̍ si̍mu̍l nu̍m nda̍ ki̍nɛ̍i̍, Mɛ̄lɛ̄ka̍ 
tōsa̍ mi̍ ŋ̄ chīī a̍ nda̍.” 

29Mi̍ Māsāa̍ Dēēve̍ nyu̍nā ndu̍ āā, “Po̍ chu̍ā pīāāndōo̍ A̍bi̍sa̍lɔ̄m yɛ̍, nyɛ̄ yɔ̄nu̍ŋ a̍ 
ndu̍ le̍?” Mi̍ Āhi̍ma̍a̍sī di̍mūl ndu̍ āā, “Bōōndi̍i̍ bu̍ɛ̍ī nūmndo̍ Cho̍wa̍bī o̍ wa̍ ya̍ 

vīōmɔ̄ɔ̍ ve̍, mi̍ cha᷅ wāŋnda̍ ā wa̍ wo̍o̍lūŋ wo̍o̍lūŋ bɛ̄ndōo̍, kɛ̍ I̍ si̍na̍ nyɛ᷅ ndu̍ o̍o̍ 
yɔ̍nu̍ŋ kpe̍e̍kpe̍i̍ ndo̍ le̍.” 

30Mi̍ Māsāa̍ Dēēve̍ di̍mūl ndu̍ āā, “Mɛ̄ɛ̍ nūm si̍m ndɔ̍ nda̍.” Mi̍ Āhi̍ma̍a̍sī kɔ̍ si᷅m. 

31O̍ ko̍ŋ kɔ̍ɔ̍lī, mi̍ lāŋu̍nɔ̄ chīɔ̍ɔ̍ bɛ̍ɛ̍ o̍ fu̍u̍lu̍u̍. Mbo̍ dīmūl Māsāa̍ Dēēve̍ āā, “Māsāa̍, 
I̍ chu̍u̍ nu̍m yōōŋgū kɛ̄ndɛ̄. Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l nu̍m hāū dɛ̍nɛ̍ kɛ̍ndɛ̄ bɛ̍ndū. 
Wānāā nda̍ a̍a̍ si̍mu̍l nu̍m nda̍ ŋ̄ chīi̍ a̍ nda̍.” 

32Mi̍ Māsāa̍ Dēēve̍ nyu̍nā ndu̍ āā, “po̍ chu̍ā pīāāndōo̍ A̍bi̍sa̍lɔ̄m yɛ̍, nyɛ̄ yɔ̄nu̍ŋ a̍ 
ndu̍ le̍?” Mi̍ lāŋu̍nɔ̄ chīɔ̍ɔ̍ dīmūl ndu̍ āā, “Fāllo̍, nyɛ̍ yɔ̍nu̍ŋ a̍ ndu̍ wo̍, tē le̍nde̍ ko̍ 
ndi̍ i̍i̍ yɔ̍nu̍ŋ a̍ ya̍a̍mɔ̍ɔ̍wa̍a̍ nu̍mnda̍ ā tūa̍a̍ kpo̍u̍ ni̍, ndo̍o̍ na᷅ŋ o̍ bɔ̍ɔ̍.” 

33Mɛ̄ɛ̍ Māsāa̍ Dēēve̍ tūēī yōōŋgōo̍ ho̍ō, mbo̍ tāmbū kɔ̄l, mbo̍ cha᷄ŋ mbo̍ kūā o̍ 
lu̍mūi̍ wa̍ o̍ dīō kpāki̍ chi̍o̍o̍ īkɛ̄i̍ yo̍ ni᷄ŋ a̍ cha᷄ŋndo̍, mbo̍ kɔ̍ cha᷅ŋ cha᷄ŋndo̍ pīla̍. Ō 
wa̍ kɔ̄la̍ŋ a̍ dīmīo̍o̍ āā, “O̍o̍ ya̍ po̍ nūu̍! Po̍ nūu̍ A̍bi̍sa̍lɔ̄m sɔ̍la̍ pīɔ̍mndo̍ fɔ̍. Ōo̍ ya̍ po̍ 
nūu̍ A̍bi̍sa̍lɔ̄m! Ndu̍ o̍o̍ bɛ̍ndā bɔ̍ɔ̍ mī ya̍ pi̍la̍ ya̍ i̍i̍ vi᷅, mi̍ nūm o̍o̍ lo̍ yōōmū po̍ nūu̍.” 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 19 

Cho̍wa̍bī do̍o̍ŋ Dēēve̍ tu̍mbe̍ 
1Mi̍ wāŋnda̍ dīmūl Cho̍wa̍bī māā Māsāa̍ Dēēve̍ ta̍mbu̍ kɔ̄l le̍ pīɔ̍m A̍bi̍sa̍lɔ̄m po̍ 
ndɔ̄ wo̍, mbo̍ wā cha᷄ŋndo̍ kpe̍e̍kpe̍i̍. 

2O̍ ko̍ŋ, mi̍ nya̍a̍le̍ I̍ pūa̍a̍ Dēēvi̍a̍a̍ ā wa̍ le̍ yōmɔ̄ɔ̄ nda̍ yēm ya̍a̍mɔ̍ɔ̍wa̍a̍ ndāa̍ wo̍ ō 
sīmnu᷄ŋ kɔ᷅l tāmbɛ̍i̍. Nda̍ kpo̍u̍ mɛ̄ɛ̍ nda̍ tūēī māā Dēēve̍ cho̍ cha᷄ŋndo̍ le̍ po̍ ndɔ̄ɔ̍ 
mi̍ kɔ̄lta̍ŋ lā tāmbū nda̍. 

3Ma̍ mīīŋgū chi̍e̍e̍ sɔ̍lɔ̄ŋ sɔ̄lɔ̄ŋ mɛ̄ɛ̍ nda̍ yām nu̍a̍ā so̍vɛ̄i̍ya̍ o̍ chɔ̄ūwo̍ mā wa̍ 
mīīŋgōo̍ a̍ si̍ɔ̍mbu̍la̍ la̍ŋ yɛ̍. 

4Mi̍ Māsāa̍ Dēēve̍ ha̍nu᷄ŋ ba᷅la̍ŋ o̍ hɔ̄l mbō chāŋ cho̍o̍ cho̍o̍ kpe̍le̍ŋ mbo̍ dīmī āā, 
“Ōo̍ ya̍ po̍ nūu̍! Po̍ nūu̍ A̍bi̍sa̍lɔ̄m vi᷅ fɔ̍! Āa̍ ya̍ po̍ nūu̍ A̍bi̍sa̍lɔ̄m!” 

5Mi̍ Cho̍wa̍bī ma̍lnu᷄ŋ mbo̍ kūā nāa̍ Dēēve̍ wa̍ cha᷄ŋndo̍ chīɛ̄ī ni̍ŋ nda̍. Mbo̍ kɔ̍ 
di̍mūl ndu̍ āā, “Fāllo̍ a̍ tu̍si̍ pūa̍a̍ nu̍mnda̍ si̍ɔ̍mbu̍la̍ŋ pāa̍le̍ hāūle᷅ŋ. Tē ndu̍ o̍o̍ ve̍ 
pu̍a̍a̍ ha̍ā le̍, nūm ni̍, chūāā nūmnda̍ ni̍, lāāndāā nūm a̍ kpe̍e̍kpe̍i̍ ya̍ ni̍, ā yɔ̄ŋāa̍ ni̍, 
yōōmūlā nyāla̍ŋ lā pīsīāā chi̍ la̍ wa̍ ni̍. Kɛ̍ mi̍ pūa̍a̍ ha̍ā ā chīēī chīēī ma̍ pīŋī 
yōōmūlā nyāla̍ŋ. 

6Wānāa̍ ka̍a̍la̍ nu̍m nda̍, I̍ che᷅ māā nda̍ ŋ̄ tūl le̍yɛ̍ ni̍, mā ka̍a̍la̍ a̍ nɔ̍ yɛ̄lē nūmnde̍ 
tu̍lāā le̍ŋ nda̍. A̍ chɔ̍m pāa̍le̍ hāūle̍ŋ nde᷅ŋ kpe̍nde̍ke̍le̍ māā wānāa̍ cho̍ pūa̍a̍ 
nu̍mnda̍ bōlle̍ŋ nda̍ ni̍, pūa̍a̍ nu̍mnda̍ ni̍, māā nda̍ nda̍ a̍ bu̍u̍la̍ŋ a̍ nda̍ pe̍sīŋ te̍. I̍ 
chɛ̍ māā tē na̍a̍ ko̍ nda̍ a̍a̍ di̍u̍ nu̍a̍ā kpo̍u̍ pa̍a̍le̍ hāūle᷅ŋ ni̍, mī A̍bi̍sa̍lɔ̄m po̍ nu̍m 
ndu̍ ndu̍ o̍o̍ lo̍ yōōmū, a̍ wa̍ kɔ̄l nāŋɔ̄ɔ̄ ta̍u̍ ta̍u̍. 

7Pūa̍a̍ nu̍mnda̍ kpo̍u̍ ā tāmbu̍ kɔ̄l a̍ nūm le̍ nyɛ̄ ŋ̄ tōsa̍ ho̍ō wo̍. Tē a̍ che̍ŋ mā kɔ̍ 
so̍ō nāa̍ nda̍ chūā mā nyɔ̍ɔ̍lu̍ nda̍ kɔ̄lta̍ŋ te̍, I̍ me̍na̍la̍ŋ nu̍m o̍ Mɛ̄lɛ̄ka̍ Ya̍a̍wɛ̄ɛ̄la̍ŋ 

po̍, chɔ̍ŋ na̍nu᷄ŋ a̍ dɔ̍ɔ̍ nda̍ kpo̍u̍ ā chō nu̍m fāŋa᷄ŋ kɔ̍ɔ̍lī, Ndu̍yɛ̍ tē ke̍ŋ i̍ yɔ̍nu̍ŋ pɛ̍, 
ndi̍ bɛ̍ɛ̍ i̍ hi̍a̍ū le̍ wɔ̍ū a̍ nyɛ̄ o̍ nyɛ̄ pālāa̍ ke̍e̍ku̍ nu̍m chōo̍, chɔ̍ŋ a̍ chūā pīāāndūyɛ̍ī 
nūmnde̍ mbo̍ bīī a̍ pāa̍le̍ hāūle᷅ŋ.” 

8O̍ ko̍ŋ, mi̍ Māsāa̍ Dēēve̍ cha̍ŋ mbo̍ kɔ̍ cha᷅l o̍ dīō kpāki̍ chi̍o̍o̍ īkɛ̄i̍, Mɛ̄ɛ̍ pūa̍a̍ ndūa̍a̍ 
tūēī māā ō chō īchāli̍ lo̍ŋ, nda̍ kpo̍u̍ ma̍ kūā lo̍ŋ ma̍ kɔ̍ ba̍lū ndu̍. 

Dēēve̍ mii̍ŋ̍gu̍ Chūlu̍sɛl̄ɛm̄ 

Ndu̍yɛ̍ a̍ te̍le̍ŋ ko̍ŋ, I̍sɔ̄lūɛ̍i̍ya̍a̍ wa̍ A̍bi̍sa̍lɔ̄m kɔ̄ɔ̄lī wa̍ nda̍ a̍a̍ nya̍a̍nu̍ŋ ni᷅ŋ kpo̍u̍ ma̍ 
mīīŋgu᷄ŋ o̍ chi̍e̍e̍ŋ nda̍ŋ. 

9-10Mɛ̄ɛ̍ nda̍ mīīŋgu̍, mi̍ sɛ̄ɛ̄ŋgi̍āŋndo̍ kɔ̍ de᷅l nda̍ tɛ̄ɛ̄ŋ mbo̍ kūā a̍ tīmbu̍la᷅ŋndo̍ 
kpo̍u̍. Ma̍ wā dīmu̍la᷅ŋndo̍ āā, “ŋ̄ si̍nā le̍ sa̍bū kpe̍e̍kpe̍i̍ na̍a̍ ŋ̄ kɛ̄ɛ̍ Dēēve̍ wo̍ le̍. 
Dēēvi̍o̍o̍ ho̍ō, ndu̍ chi̍i̍ndi̍a̍a̍ na̍a̍ ya̍a̍mɔ̍ɔ̍wa̍a̍ nāa̍ o̍ bā ni̍. Ndu̍ so̍li̍ na̍a̍ Fīli̍i̍tīāŋnda̍ 
o̍ bā ni̍. Kɛ̍ mi̍ ŋ̄ bīī mi̍ ŋ̄ kɛ̄ɛ̄ ndu̍ o̍ lēmāsā, mi̍ ŋ̄ sūū A̍bi̍sa̍lɔ̄m po̍ ndɔ̍ chūɛ̄īya̍ŋ le̍ 
mbō wa̍ māsāa̍ nāa̍ cho̍o̍. Mi̍ Dēēve̍ māl chi̍o̍o̍ mbo̍ nyāānu̍ŋ. A̍bi̍sa̍lɔ̄m na̍a̍ ŋ̄ chūa̍ 
yɛ̄ o̍ lēmāsā wo̍ ndu̍ vi̍ŋnu᷄ŋ. Le̍la̍ŋ mɛ̄ɛ̍ o̍ vi᷅ yɛ̍, vɛ᷅ wānā pi᷅lɛ̍ di̍mī mī ŋ̄ mīŋgi̍ 
māsāa̍ Dēēve̍ na̍nu᷄ŋ te̍?” 

11-12Mi̍ Māsāa̍ Dēēve̍ o̍ tu̍ɛ̍ī nyɛ̄ I̍sɔ̄lūɛ̍i̍ya̍ ā wa̍ ho̍ō sūūki̍āŋndo̍ wo̍. O̍ ko̍ŋ, mbo̍ 
yɔ̄ŋ yōōŋgōo̍ nāa̍ Sa̍dɔ̍kī chu̍a̍, nda̍ Ābīa̍a̍tā wānāā sōlīāā lāsa̍lāa̍, le̍ mā hīvi̍ 
yōōŋgū kōŋ nāa̍ wāŋ bɛ̄ndūa̍a̍ Chu̍dā chu̍a̍. Mbo̍ dīmūl wāŋ bɛ̄ndūa̍a̍ Chu̍dā āā, 
“Wāŋ bɛ̄ndūa̍a̍ Chu̍dā, lā sīnā māā na̍a̍ nya̍ā, wānāā pi᷄lla̍ na̍a̍ ŋ̄ chō ni̍. Kōo̍ma̍ 
pi᷅li̍a̍ŋ kpe̍ na̍a̍ ŋ̄ chō na̍a̍ nya̍ā ni̍. I̍ tu̍e̍ī māā wāŋnda̍ I̍sɔ̄lūɛ̄ī a̍ cho̍ kɛ̄ɛ̄sīa̍a̍ le̍ ya̍ 
māsāle̍ nīle̍ŋ mīŋgīo̍o̍ o̍ bā. Vɛ᷅ nya̍ cho̍ wānāā nīa̍a̍ wa̍, le̍ vɛ̍ wa̍nāā tāsi̍a̍a̍ le̍ ya̍ 
hūnɔ̄ɔ̍ kɔ̄ɔ̄lī, le̍?” 

13O̍ ko̍ŋ kɔ̍ɔ̍lī, mbo̍ yɔ̄ŋ vɛ̄lɛ̄ yōōŋgōo̍ nāa̍ Āma̍sā chu̍a̍, mbo̍ dīmūl ndu̍ āā, “Āma̍sā, 
na̍a̍ nūm wānāyɛ̍i̍ na̍a̍ ŋ̄ chō ni̍. Kōo̍ma̍ pi᷅li̍a̍ŋ kpe̍ na̍a̍ ŋ̄ chō ni̍. Nūm ya̍ I̍ cho̍ pūa̍a̍ 
nīa̍a̍ chɔ̄ūwa̍ kpo̍u̍ ha̍ndɔ̄ɔ̄ bōlle̍ŋ o̍ fōōfo̍ Cho̍wa̍bī wo̍ ni̍. Tē I̍ to̍sa̍ ko̍ŋ te̍ Mɛ̄lɛ̄ka̍ 
tūsi̍ ya̍ nyɛ̄ pālāa̍ chōo̍.” 

14O̍ ko̍ŋ, mi̍ Āma̍sā to̍sā, mi̍ wāŋnda̍ Chu̍dā kpo̍u̍ a̍ mu̍lī kɔ̄lta̍ŋ o̍ Dēēve̍ lo̍. Mi̍ 
wāŋnda̍ Chu̍dā a̍ yɔ᷅ŋ ndu̍ dīōmnde̍ŋ ma̍ dīmūl ndu̍ māā ō chu̍a̍ pūa̍a̍ ndūa̍a̍ kpo̍u̍ 
mbō mīīŋgu̍. 

15O̍ ko̍ŋ kɔ̍ɔ̍lī, mi̍ Dēēve̍ chu̍ā wānāa̍ wa̍ ndu̍ kɔ̄ɔ̄lī wa̍ kpo̍u̍, mbo̍ bīī mīīŋgōo̍ a̍ 
nda̍. Mɛ̄ɛ̍ o̍ fu̍u̍lu̍u̍ Chɔ̍ɔ̍dāŋ o̍ pēēlo̍, ma̍ bɔ̄ŋa᷅ŋ nda̍ wāŋnda̍ Chu̍dā, nda̍ a̍a̍ hi᷅ŋ ndu̍ 
lāchī. Wāŋnda̍ Chu̍dā nda̍ a̍a̍ chu̍u̍ŋgi̍āŋ ni̍ŋ Ki̍lkāl chi̍e̍e̍ kpo̍u̍, Dēēve̍ chūmndo̍ le̍ 
ndu̍ Chɔ̍ɔ̍dāŋ nda̍ŋ tɛ̄ɛ̄ŋgōo̍. 

16Po̍ pi᷅lɛ̍ wa̍ Ba̍hu̍lūīm chi̍e̍e̍, o̍ būŋgɛ̄ī Bɛ̍ŋnja̍mīŋnde̍ ni᷄ŋ dīōla̍ŋ āā Si̍mɛ̄ī, fi̍nyā 
ndɔ̍ dīōla̍ŋ āā Kɛ̍lūā ndu̍ bɛ̍ɛ̍ ndu̍ o̍o̍ ye̍e̍ma̍ le̍ Dēēve̍ chɔ̄ɔ̍. Mɛ̄ɛ̍ o̍ chē wāŋnda̍ 
Chu̍dā kɔ̄la̍ŋ Dēēve̍ lāchi̍, ndu̍ bɛ̍ɛ̍ mbo̍ tūāl nda̍ kɔ̄ɔ̄lī chɔ̍ chɔ̍ ma̍ kūā nda̍ nda̍ā. 

17Mɛ̄ɛ̍ o̍ wa̍ kɔ̄la̍ŋ, mbo̍ chūā pūa̍a̍ Bɛ̍ŋnja̍mīŋ wāa̍ o̍ pīlɛ̍ mbo̍ kūā a̍ nda̍ kɔ̍ɔ̍lī. Si̍bā 
o̍ wa̍ yu̍ŋgu̍ Sɔ̍ɔ̄ wo̍ bu̍ɛ̍īle̍ŋ o̍ bā wo̍ ndu̍ bɛ̍ɛ̍ mɛ̄ɛ̍ o̍ tu̍e̍ī māā Dēēve̍ chō hūnɔ̄ɔ̍ 

Chɔ̍ɔ̍dāŋ o̍ pēēlo̍, mbo̍ chūā pūa̍a̍ ndūāā ŋ̍wa᷅ŋ tɔ̍ a̍ wānāā ŋūɛ̍ɛ̍nu̍a̍a̍, a̍ bu̍ɛ̍i̍yāā 
ndūāā ŋ̍wa᷅ŋ bi̍di̍i̍ŋ nda̍ ma̍ kūā Dēēve̍ lāchī chɔ̍ chɔ̍. 

18Nda̍ kpo̍u̍ ma̍ tāŋ Chɔ̍ɔ̍dāŋ le̍e̍lōo̍ nāa̍ Dēēve̍ nda̍ yu̍ŋgu̍ ndɔ̄ɔ̍ ā wa̍ wa̍, le̍ nda̍ 
tɛ̄ɛ̄ŋgūūwo̍ ndu̍yɛ̍ a̍ le̍ nyɛ̄ Dēēve̍ o̍ wa̍ nda̍ dīmūl le̍ tōsāa̍ wo̍ tōsāa̍. 

Dēēve̍ ma̍l Sim̍ɛī̄ le̍ nyɛ ̄o̍ to̍sa̍ wo̍ 
19Mɛ̄ɛ̍ Dēēve̍ hi᷅ŋ le̍ tāŋɔ̄ɔ̍, mi̍ Si̍mɛ̄ī de᷅l ndu̍ o̍ lābɛ̄ŋgu̍ni̍ŋ, mbo̍ dīmūl ndu̍ āā, 
“Fāllo̍, nyɛ̄ o̍ nyɛ̄ ya̍ I̍ to̍sa̍l nu̍m, bōōndi̍i̍ ŋ̄ ma᷄l Chūlu̍sɛ̄lɛ̄m ma̍ wa̍ nyāānɔ᷄ŋndo̍ 
ve̍, me̍lnu̍ŋ ya̍ le̍ ndu̍. Nyɛ̄ o̍ nyɛ̄ ya̍ I̍ to̍sa̍l nu̍m pāa̍le̍ le̍ŋ, yāndi̍i̍ pu̍ɛ̍ɛ̍ŋ a̍ ndu̍, 
kɛ̍si᷄ŋ ndu̍ o̍ kɔ̄l mā tu̍si̍ ya̍ nyɛ̄ pālāa̍ chōo̍ le̍ ndu̍ le̍. 

20I̍ si̍nā māā nyɛ̄ ya̍ I̍ to̍sa̍ pāa̍le̍ le̍ŋ a̍ nūmndo̍ ō bɛ̄nda̍ kpo̍sōŋ te̍. Le̍la̍ŋ bɛ̍ɛ̍ ya̍ i̍ 
ke̍le̍ŋa̍ hūnɔ̄ɔ̍ ho̍ō ni̍, mī hu̍ŋ so̍ō nāa̍ nūm chu̍a̍ mā ma̍l la̍. Yu̍ŋgu̍la̍ I̍sɔ̄lūɛ̍i̍la̍ cho̍ 
bā lūāŋndo̍ la̍ŋ ki̍nɛ̍i̍, ya̍ cho̍ wāna̍ tāso̍o̍ le̍ nu̍m hūnɔ̄ɔ̍ lāchī ni̍ le̍ nu̍m dēmūllo̍ 
māā māsā.” 

21Mi̍ Ābi̍sīāā, po̍ Sɛ̄lu̍i̍yā wo̍ lō lo̍ŋ mbo̍ dīmī āā, “Si̍mɛ̄ī, nūm fɔ̍ ma̍ yēī wāna̍ 
Mɛ̄lɛ̄ka̍ sūu̍ chūɛ̄īya̍ŋ ndo̍, ā nɔ̄ mā sɔ̍la̍ pīɔ̍mndo̍.” 

22Kɛ̍ mi̍ Dēēve̍ dīmūl Ābi̍sīāā, nda̍ Cho̍wa̍bī bɛ̍ndɔ̄ āā, “Ō cho̍ su̍ɛ̍i̍ nya̍ le̍ cho̍ he̍ī 
le̍. Nya̍ pūa̍a̍ Sɛ̄lu̍i̍yā wa̍ ha̍ā lā cha᷄l le̍ ya̍ kpūndɔ̍ɔ̍ nūūvīāl. Ya̍ cho̍ ni᷅ŋ Māsāa̍ le̍ 
I̍sɔ̄lūɛ̄ī kpo̍u̍ ni̍. Pāa̍le̍ hāūle᷅ŋ wānā o̍ wānā nɔ̍ mbō sɔ̄la̍ pīɔ̍mndo̍ I̍sɔ̄lūɛ̄ī le̍.” 

23Mi̍ Dēēve̍ lō lo̍ŋ mbo̍ dīmūl Si̍mɛ̄ī āā, “I̍ chu̍e̍l nu̍m būŋgɛ̄i̍ māā a̍ cho̍ pi̍ɔ̍m sɔ̍la̍ 
le̍.” 

Dēēve̍ yīya᷄ŋ Mɛf̄ībo̍sīɛɛ̍ ̍chōo̍ 
24Mɛ̄ɛ̍ Mɛ̄fībo̍sīɛ̄ɛ̄ tu̍e̍ī māā Dēēve̍ hīŋ Chɔ̍ɔ̍dāŋ o̍ pēēlo̍, ndu̍ bɛ̍ɛ̍ mbo̍ kūā le̍ ndu̍ 
bɔ̄ŋāa̍. Chɔ̍ŋ a̍ bōōndi̍i̍ Dēēve̍ nya̍a̍nu̍ŋ nya̍a̍nɔ᷄ŋ ko̍ŋ nde̍, ha̍a̍a̍ mbo̍ lō o̍ ko̍ŋ mbo̍ 
chi̍i̍ ya̍a̍mɔ̍ɔ̍wa̍a̍ ndūa̍a̍ yōmɔ̄ɔ̄ mbo̍ wā mīīŋgū kōŋ Mɛ̄fībo̍sīɛ̄ɛ̄ ndu̍ o̍o̍ pu̍lū ŋ̍pe̍lū 
le̍, ndu̍ o̍o̍ se̍ndī i̍ssi̍ɛ̍i̍ le̍ nyɛ̄la̍ŋ bɛ̍ɛ̍ ndu̍ o̍o̍ to̍ō le̍. 

25Mɛ̄ɛ̍ o̍ ko̍ma̍l Dēēve̍, chɔ̄nɔ᷄ŋndo̍ Chūlu̍sɛ̄lɛ̄m, mi̍ Dēēve̍ nyu̍nā ndu̍ āā, 
“Mɛ̄fībo̍sīɛ̄ɛ̄, vɛ᷅ nūm tu̍l la̍ kɔ̄ɔ̄lī, bōōndi̍i̍ ya̍ I̍ wa̍ nyāānɔ᷄ŋndo̍ ve̍ le̍, ma̍ lō 
Chūlu̍sɛ̄lɛ̄m?” 

26Mi̍ Mɛ̄fībo̍sīɛ̄ɛ̄ di̍mūl Dēēve̍ āā, “Fāllo̍, ŋ̄ wa̍ hūnɔ̄ɔ̄ na̍a̍ nūm, kɛ̍ nūm pi̍la̍ si̍nā 
māā nāmtāa̍ ya̍ I̍ cho̍ ni̍. Bōōndi̍i̍ ŋ̄ wa̍ hūnɔ̄ɔ̍ ve̍, mi̍ di̍mūl bu̍ɛ̍ī nūu̍ māā ō bɛ̄ɛ̄ndi̍a̍l 
la̍ sōfɛ̍lɔ̍ɔ̍ mī he̍l lēcho̍ō mī ŋ̄ hīŋ na̍a̍ nūm kɛ̍ mbo̍ tōsāl la̍ kāŋgālāa̍. 

27Mbo̍ mɛ̄ɛ̍ŋ ya̍ kɔ̄ɔ̄lī, mbo̍ hu᷄ŋ di̍mūl nu̍m chōōla̍ŋ a̍ ya̍ o̍kɔ̄ɔ̄. Kɛ̍ nūm nūm sɔ̍ŋgɔ̍ 
ki̍i̍la̍nɔ̍ Mɛ̄lɛ̄ka̍a̍ ŋ̄ chō ni᷅ŋ ni̍ Māsānɔ̄ɔ̍. Nyɛ̄ o̍ nyɛ̄ ŋ̄ yīya᷄ŋ pɛ̍ le̍ tōsāa̍ a̍ ya̍ to̍sa̍. 

28Nūm o̍o̍ nɔ̍ di̍ mī nūm o̍o̍ di̍u̍ na̍a̍ yu̍ŋgu̍ kpo̍u̍. Kɛ̍ a̍ chɛ̍l mā di̍u̍ na̍a̍ le̍. Ma̍ chɛ̄l 
la̍ le̍ mī wa̍ nyɛ̄ dīa̍a̍ dīo̍o̍ o̍ nūmndo̍ chi̍ɛ̍ī ni̍ŋ. Le̍la̍ŋ I̍ nɔ̍ lɛ̍ di̍ o̍ di̍ mī nyu̍na̍ nu̍m 
le̍ ya̍ mālā chēle̍ŋ te̍.” 

29Mi̍ Dēēve̍ lō o̍ ko̍ŋ mbo̍ dīmūl ndu̍ āā, “Mā di̍mi̍ lɛ̍ bɛ̍ɛ̍ nyɛ᷅ o̍ nyɛ̄ chēle̍ŋ te̍, nyɛ̄ 
ŋ̄ sōō wo̍ chō tūu̍le̍ŋ. Kɛ̍ ndu̍yɛ̍ I̍ chi̍i̍ ni᷅ŋ kɛ̄ɛ̄sīāā māā yōndō Sɔ̍ɔ̄ fi̍nyā nūm ma̍mā 
o̍ mɛ̍i̍ yo̍ ki̍nɛ̍i̍, nya̍ Si̍bā bu̍ɛ̍ī nu̍m nɔ̍ ni᷅ŋ yōndō kōŋ ni̍.” 

30Mi̍ Mɛ̄fībo̍sīɛ̄ɛ̄ di̍mūl ndu̍ āā, “Fāllo̍, Si̍bā chu̍a̍ yo̍ndō kōŋ kpo̍u̍. Mīīŋgū ŋ̄ mīīŋgu̍ 
ho̍ō bɛ̍ɛ̍ na̍nu᷄ŋ kɛ̍ndi̍a̍a̍ wo̍, I̍ na̍nu᷄ŋ kɔ̄l ō bɔ̄ɔ̍.” 

Dēēve̍ miŋ̍gu̍l Ba̍a̍sil̍āī kɛn̄dɛī ̍o̍ to̍sa̍l ndu̍ ve̍ 
31Bōōndi̍i̍ Dēēve̍ wa̍ mīīŋgōo̍ ve̍, fi̍nyā pīlɛ̍ wa̍ Lɔ̍chi̍līm chi̍e̍e̍ o̍ būngɛ̄ī Ki̍li̍a̍a̍dīve̍ 
ni̍ŋ mā vēēlū ndu̍ āā Ba̍a̍si̍lāī ndu̍ bɛ̍ɛ̍ mbo̍ hūŋ Chɔ̍ɔ̍dāŋ o̍ pēēlo̍ le̍ Dēēve̍ tɛ̄ɛ̄ŋgōo̍ 
lēe̍lo̍ō. 

32Fi̍nyāa̍ ho̍ō wa̍ ni᷅ŋ ō yūvɛ̍i̍ ku̍ndɛ̍ɛ̄. Ō wa̍ wɔ̄sīla̍ŋ be̍le̍-ŋɔ̍ma̍a̍ (80) a̍ te̍le̍ŋ ko̍ŋ. 
Kɛ̍ wānā su̍lāā bɛ̄ndōo̍ pīla̍ fi̍nyāa̍ ho̍ō ō wa̍ ni̍. Bōōndi̍i̍ Dēēve̍ nda̍ wānāā ndūa̍a̍ 
ā wa̍ Ma̍ha̍nēm nde̍, fi̍nyāa̍ ho̍ō ndu̍ o̍o̍ kɛ̍ nda̍ nyɛ̄ dīa̍a̍ ni̍. 

33Mɛ̄ɛ̍ Dēēve̍ wa̍ tāŋɔ̄ɔ̍, mbo̍ dīmūl fi̍nyāa̍ ho̍ō āā, “ŋ̄ kɔ̍ Chūlu̍sɛ̄lɛ̄m, I̍ cho̍ nu̍m 
lākɔ̄ māndā.” 

34Kɛ̍ mi̍ Ba̍a̍si̍lāī di̍mūl ndu̍ āā, “Tōnya̍ kpe̍e̍kpe̍i̍ I̍ cho̍ ni̍ fāllo̍. Kɛ̍ nūm pi̍la̍ si̍nā 
māā I̍ nɔ̍ lɛ̍ te̍le̍ŋ bɔ̍ɔ̄ o̍ chi̍e̍ēŋndo̍ chōo̍ le̍. Le̍ yɛ̄ɛ̄ vɛ̍lɛ̄ na̍a̍ ŋ̄ kūā yɛ̍ na̍a̍ nūm? 

35I̍ yu̍wa̍ ni᷅ŋ ō bɔ̄ɔ̍ na̍ŋnde̍e̍ chi̍ŋā ya̍ wɔ̄sīla̍ŋ be̍le̍-ŋɔ̍ma̍a̍ ni̍ (80). Chō ya̍ I̍ cho̍ ni᷅ŋ 
ho̍ō wo̍, I̍ si̍nā lɛ̍ nyɛ̍ o̍ nyɛ̄ pɛ̄ŋgu̍ le̍, īwɔ̄ɔ̍ŋ ni̍, īkɛ̄ndɛ̄ ni̍. Nyɛ̄ dīāā nyɛ̍ dīa̍a̍ ho̍ō I̍ 
di̍o̍ ndu̍ ni᷅ŋ bɛ̍ɛ̍ I̍ si̍nā lɛ̍ yēēlā ndɔ̄ le̍. Māmūɛ̄ī ni᷅ŋ ni̍, I̍ kɔ̍l ni᷅ŋ bɛ̍ɛ̍ ma̍ŋ I̍ si̍nā ye̍e̍lā 
ndɔ̄ le̍. Chōndo̍ŋ ni᷅ŋ bɛ̍ɛ̍ wāŋnda̍ wā ya̍ mu̍ŋ īkɛ̄i̍ I̍ tu̍i̍ī le̍. Le̍la̍ŋ chu̍ā lɛ̄ wōlɔ̄ɔ̄lā 
chēle̍ŋ te̍ fāllo̍. 

36I̍ cho̍ nyɛ᷅ o̍ nyɛ̄ mā to̍sa̍l la̍ kɛ̄ndɛ̄ī wa̍ā le̍nde̍ le̍. Pīo̍o̍ ko̍ ya̍ I̍ cho̍ nu̍m tɛ̄ɛ̄ŋgūū 
ni̍ fāllo̍, 

37mā ma̍l la̍ mī mi̍i̍ŋgu̍ mī kɔ̍ wu᷅ o̍ ya̍ lo̍ chi̍e̍e̍. I̍ ye̍e̍ma̍ mā chɔ̍ ya̍ nāa̍ nda̍ chɔ̍ 
wānāa̍ ve̍lū ya̍ wa̍ wa̍. Ā chē Chi̍mi̍hām po̍ ni̍, lā kɔ̍ nya̍ ndu̍ mbō kɔ̍ wa᷅ nu̍m wa̍llo̍ 
o̍ bā. Mālā o̍ mālā ŋ̄ yīya̍ŋ pɛ̍ le̍ ndu̍ mālā a̍ ma̍la̍ ndu̍.” 

38Mi̍ Dēēve̍ di̍mūl ndu̍ āā, “Bālā tīɔ̍ɔ̍ŋ, mɛ̄ɛ̍ ŋ̄ chō lākɔ̄ na̍a̍ chi̍mi̍hām po̍ nu̍m. Mālā 
o̍ mālā ŋ̄ yēēma̍ ya̍ pɛ̍ mī ma̍la̍ ndu̍ le̍ sa̍bū nūmndo̍, I̍ cho̍ ndu̍ mālā. Nyɛ̄ o̍ nyɛ̄ ŋ̄ 
nyūna̍ ya̍ pɛ̍ le̍ mī to̍sa̍ nu̍m I̍ cho̍ ō bɛ̄ɛ̄ndīa̍ŋ mī to̍sa̍l nu̍m.” 

39O̍ ko̍ŋ kɔ̍ɔ̍lī, mi̍ Dēēve̍ nda̍ wānāā ndūa̍a̍ kpo̍u̍ a̍ ta᷅ŋ Chɔ̍ɔ̍dāŋ nda̍ŋ. Mɛ̄ɛ̍ nda̍ ta̍ŋ, 
mi̍ Dēēve̍ kɔ̍ma᷄ŋ Ba̍a̍si̍lāī mbo̍ dūāū ndu̍ sa̍lā. Mi̍ Ba̍a̍si̍lāī mi̍i̍ŋgū, o̍ ndu̍ lo̍. 

Wāŋnda̍ Chu̍dā nda̍ wāŋnda̍ Is̍ɔl̄ūɛī̄ a̍ sɛɛ̍ŋ̍gia̍̄ŋ o̍ Dēēve̍ cho̍o̍ 
40Pūa̍a̍ Chu̍dā kpo̍u̍, a̍ pūa̍a̍ I̍sɔ̄lūɛ̄ī tɛ̄ndāa̍ tɛ̄ɛ̄ŋ ki̍nɛ̍i̍, ma̍ chūūŋgi̍āŋ Chɔ̍ɔ̍dāŋ o̍ 
pēēlo̍ le̍ Dēēve̍ pīo̍o̍ tɛ̄ɛ̄ŋgōo̍. Mɛ̄ɛ̍ nda̍ ta᷄ŋ, ma̍ kūā Ki̍lkāl chi̍e̍e̍ nda̍ chi̍mi̍hām wa̍ā 
lātūlu̍. 

41O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā cha᷄ŋ kpo̍u̍, ma̍ kūā nāa̍ Māsāa̍ Dēēve̍ chu̍a̍. Ma̍ kɔ̍ 
di̍mūl ndu̍ āā, “Fāllo̍, wāŋnda̍ Chu̍dā na̍a̍ nda̍ā wānāā pi᷄lla̍ na̍a̍ ŋ̄ cho̍ ni̍. Vɛ᷅ ma̍ 

tɛ̄ɛ̄ŋgūū nya̍ sɔ̍ɔ̍ sɔ̍ɔ̍, nūm ni̍, a̍ yu̍ŋgu̍ nu̍mndo̍ na̍a̍ ŋ̄ sīna̍ a̍ ndi̍ o̍kɔ̄ɔ̄ le̍? Bāā na̍a̍ 
ŋ̄ cho̍ wa̍nāā nūm te̍?” 

42Mi̍ wāŋnda̍ Chu̍dā a̍ lō lo̍ŋ ma̍ dīmūl nda̍ āā, “Wāna̍ nāa̍ Dēēve̍ o̍ cho̍ ni̍, nyɛ̄ kōŋ 
na̍a̍ ŋ̄ tɛ̄ɛ̄ŋgu̍u̍ ndu̍ ni̍. Lā nɔ̍ mī lā dɔ̄ɔ̍ŋ tu̍mbe̍ le̍ ke̍ŋ te̍. Ō cho̍ ma̍chu̍a̍ā māā nyɛ̄ 
le̍ Dēēve̍ o̍ ke̍ na̍a̍ le̍. Nyɛ̄ dīāā na̍a̍ ŋ̄ dē wo̍ bɛ̍ɛ̍, ō cho̍ ndu̍ le̍ ke̍ na̍a̍ ndu̍ le̍. Le̍ chō 
na̍a̍ ŋ̄ chō wānāyɛ̍i̍ yo̍ na̍a̍ ŋ̄ tɛ̄ɛ̄ŋgu̍u̍ ndu̍ ni̍.” 

43Mi̍ wāŋnda̍ I̍sɔ̄lūɛ̄ī a̍ di̍mūl nda̍ āā, “Tē ō wa̍ māā dīmī pɛ̍, na̍a̍ ŋ̍ hi̍o̍ū bɛ̍ɛ̍ Dēēve̍ 
nɔ̄ a̍ nya̍. Fo̍ndōle̍, pūlālē māsāle̍ŋ nde᷅ŋ lē fūla̍ chōo̍ le̍ŋ, na̍a̍ ŋ̄ chō yu̍ŋgu̍la̍ŋ tɔ̍, 
fūlāa̍ o̍ pūlālē le̍ŋ chōo̍. Ndu̍yɛ̍ tē ō wa̍ bɛ̍ɛ̍ māā dīmī pɛ̍, na̍a̍ ŋ̍ cho̍ wānāā tāsi̍a̍a̍ 
le̍ kɛ̄ɛ̄sīa̍a̍ le̍ Māsāa̍ Dēēve̍ mīīŋgōo̍ na̍nu᷄ŋ ni̍. Lā nɔ̍ mī lā dūūvi̍a̍a̍ na̍a̍ o̍ Dēēve̍ 
cho̍o̍ le̍.” O̍ ko̍ŋ, mi̍ wānāā ku̍ndālā tīɔ̍ɔ̍ŋnda̍ ha̍ā ā kāndū dīōmnda̍ŋ hīŋa᷅ŋndo̍ 
vēllāa̍ vēllē. Kɛ̍ wāŋnda̍ Chu̍dā a̍ wa̍ hīōūwɔ̄ɔ̄ dīōmndā wɔ̄ɔ̍ŋ dīmī. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 20 

Siɛ̍b̍ā sim̍u̍l Dēēve̍ 
1Po̍ pi᷅lɛ̍ wa̍ I̍sɔ̄lūɛ̍i̍ya̍ tɛ̄ɛ̄ŋ nāa̍ nda̍ wa̍ ka̍ŋ Ki̍lkāl lo̍ŋ nda̍ dīōla̍ŋ āā Si̍ɛ̍bā, fi̍nyā 
ndɔ̍ dīōla̍ŋ āā Bi̍ki̍lī, fūlāa̍ o̍ yu̍ŋgu̍ Bɛ̍ŋnja̍mīŋ chōo̍. Wānā ma̍lāā lāsɔ̍ŋgɔ̄ɔ̍ pīla̍ 
pōo̍ ho̍ō ō wa̍ ni̍. Mɛ̄ɛ̍ o̍ tu̍e̍ī nyɛ̄ wāŋnda̍ Chu̍dā a̍ di̍mi̍ wo̍, mbo̍ hɔ̄ŋ bu̍lo̍o̍, mbo̍ 
dīmūl wāŋnda̍ I̍sɔ̄lūɛ̄ī āā, “Wāŋnda̍ I̍sɔ̄lūɛ̄ī, lā chɔ᷄ŋ ŋ̄ mīīŋgu᷅ŋ o̍ na̍a̍ lo̍. Wāna̍ 
māāvɛ̄ɛ̄ Dēēve̍ po̍ Chɛ̄ɛ̍se̍ wo̍ chō yɛ̄ mbō wa̍ māsā nāā? Lā ŋ̄ mīīŋgu᷅ŋ.” 

2O̍ ko̍ŋ, I̍sɔ̄lūɛ̍i̍ya̍ kpo̍u̍ ma̍ fāŋa᷄ŋ Dēēve̍ kɔ̄ɔ̄lī. Nda̍ kpo̍u̍ ma̍ tūāl Si̍ɛ̍bā kɔ̄ɔ̄lī. Kɛ̍ 
wāŋnda̍ Chu̍dā nda̍ me̍l Dēēve̍ le̍. Ma̍ lō Dēēve̍ kɔ̄ɔ̄lī, ha̍a̍a̍ mbo̍ lō o̍ ko̍ŋ mi̍ Dēēve̍ 
fu̍u̍lūū Chūlu̍sɛ̄lɛ̄m chi̍e̍e̍ chɔ̄nɔ᷄ŋndo̍ Chɔ̍ɔ̍dāŋ o̍ pēēlo̍. 

3Mi̍ Dēēve̍ mīīŋgū o̍ chīɛ̄ī ndɔ̍ lēmāsāa̍ ni᷄ŋ Chūlu̍sɛ̄lɛ̄m. Ndu̍yɛ̍ bōōndi̍i̍ Dēēve̍ wa̍ 
nyāānɔ᷄ŋndo̍ ve̍, mbo̍ mɛ̄ī lāāndāā ndūāā yɔ̍ŋāa̍ ŋ̄wāŋ tɔ̍, le̍ mī nda̍ kōma̍ lō 
chīɛ̄īyo̍ īkɛ̄i̍. Mɛ̄ɛ̍ o̍ mi̍i̍ŋgu̍, mbo̍ chūā lāāndāā ndūāā yɔ̍ŋāā kāŋ mbo̍ yāā nda̍ chīɛ̄ī 
chēle̍ŋ te̍ŋge̍le̍ŋ mbo̍ kɔ̍ kɛ̍sī nda̍ lo̍ŋ. Mbo̍ hɛ̄lī so̍vɛ̄i̍ya̍ mbo̍ kɛ̄sī nda̍ lo̍ŋ le̍ mā 
wa̍ nda̍ māndāa̍. Nyɛ̄ o̍ nyɛ̄ wāŋ lāāndūa̍a̍ ha̍ā nda̍ a̍a̍ ha̍u̍ bā mi̍ Dēēve̍ kɛ̍ nda̍ 
kpo̍u̍. Kɛ̍ Dēēve̍ bɔ̍ŋa̍ lɛ̍ nɔ̄ a̍ nda̍ le̍. Ā wa̍ ni᷅ŋ māwāā chīɛ̄ī ni̍ŋ lo̍ mɛ̄ɛ̍ wāŋ 
lāāndūāā pīāāndāā ndāa̍ ā wū ha̍ā wa̍ ā wā yɛ̍. Lo̍ŋ nda̍ lo̍ ni᷅ŋ ni̍ ha̍a̍a̍ a̍ pīɔ̍m ndāa̍. 

4O̍ ko̍ŋ kɔ̍ɔ̍lī, mi̍ Dēēve̍ vēēlū Āma̍sā mbo̍ dīmūl ndu̍ āā, “Ba̍lu̍ lɛ᷅ŋndē Chu̍dāle̍ŋ 
kpo̍u̍ mā di̍mu̍l wāŋnda̍ māā tē pālɛ̍i̍ ŋi̍i̍ŋ ī hīōū pɛ̍, o̍ yāa̍ ndɔ̄ɔ̍ māā I̍ ye̍e̍ma̍ mī 
chɛ̍ nda̍ na̍nu᷄ŋ kpo̍u̍. Lā hu᷄ŋ nya̍ nda̍ lātūlu̍.” 

5O̍ ko̍ŋ, mi̍ Āma̍sā mālnu᷄ŋ mbo̍ kūā wāŋnda̍ Chu̍dā kɔ̄ɔ̄lī. Kɛ̍ ō yāla̍ hu̍nɔ̄ɔ̄ le̍, mi̍ 
te̍le̍ŋ Dēēve̍ di̍mu̍l ndu̍ le̍ hūnɔ̄ɔ̍ wo̍ ō hīāū. 

6Mɛ̄ɛ̍ Dēēve̍ nu̍a̍ ndu̍ ō chi̍ ndu̍ le̍, mi̍ Dēēve̍ di̍mūl Ābi̍sīāā āā, “Lāŋu̍nɔ̄ɔ̍ ho̍ō, ndu̍ 
yɔ̍nūŋ māā Si̍ɛ̍bā ni̍ po̍ Bi̍ki̍lī wo̍ tē ŋ̄ ma᷄l ndu̍ pɛ̍, ndu̍ cho̍ vɛ̄lɛ̄ na̍a̍ dɛ̍nɛ̍ pa̍lāā 
chēle̍ŋ chūū mbō hīōū bɛ̍ɛ̍ ɔ̍ A̍bi̍sa̍lɔ̄m tu̍si̍ na̍a̍ chōo̍ wo̍. Le̍la̍ŋ chu̍a̍ pu̍a̍a̍ ni̍a̍a̍ 



716 

 

 
Kisi Bible Quick 

© 2013 Bible Society in Liberia. 
 

 
 

 

kpo̍u̍ mī lā tīsa̍ ndu̍ kɔ̄ɔ̄lī chɔ̍ chɔ̍. Yɔ̄ŋi̍ o̍ kɔ̍ lu̍ɛ̍ɛ̍nu᷄ŋ o̍ chi̍e̍e̍ŋ cho̍ ŋ̄ bālāā a̍ kpākīla̍ 
bɛ̄ndūla̍ŋ ndo̍ŋ ō pīlɛ̍ ni᷄ŋ mbō hɛ̄lu᷄ŋ na̍a̍.” 

7O̍ ko̍ŋ, mi̍ Ābi̍sīāā chu̍ā Cho̍wa̍bī nda̍ pūa̍a̍ ndūa̍a̍ a̍ pūa̍a̍ ma̍ndā Dēēve̍ wa̍, a̍ 
so̍vɛ̄i̍ya̍a̍ tu̍a̍a̍ kpo̍u̍ ma̍ māl Chūlu̍sɛ̄lɛ̄m ma̍ tīsā Si̍ɛ̍bā kɔ̄ɔ̄lī. 

8Mɛ̄ɛ̍ nda̍ fūūlu̍u̍ o̍ pōū bɛ̄ndōo̍ Ki̍bīɔ̄ŋ, ma̍ bɔ̄ŋa᷅ŋ nda̍ Āma̍sā wa̍ā lo̍ŋ. Cho̍wa̍bī 
wa̍ ō tōōsīa̍ŋ le̍nde̍ o̍ nyɛ̄lā ndɔ̄la̍ lēso̍vɛ̄i̍la̍ŋ ni᷄ŋ, a̍ mūɛ̄ī ndūɛ̍i̍ fāŋnde̍ ī yīyāā ndu̍ 
o̍ chāŋ o̍ bɔ̄lɔ̍ ndɔ̄ɔ̍ ni᷄ŋ. Mɛ̄ɛ̍ Cho̍wa̍bī chɛ̍ Āma̍sā, mbo̍ tōsā mɛ̄ɛ̍ wānā wa᷅ wa̍nā 
la̍kɔ̍ yīlɔ̄ɔ̄. Ō lo̍ kɔ̄la̍ŋ mi̍ mūɛ̍i̍ tīmbi᷄ŋ mi̍ ī dēl lɛ̄ŋ mbo̍ tūndu᷄ŋ mbo̍ chūā. 

9Mi̍ Cho̍wa̍bī ku̍ā mbo̍ kɔ̍ yi᷅l Āma̍sā, mbo̍ nyūnā ndu̍ āā, “Vɛ᷅ pōo̍ ā chō kɛ̄ndɛ̍?” 
Mbo̍ sāā Āma̍sā sīɛ̍i̍ye̍ a̍ bā kɛ̄ndɔ̄ɔ̍ mbo̍ kūā le̍ ndu̍ kɔ̄ma᷄ŋndo̍. Mūɛ̍i̍ wa̍ ndu̍ o̍ bā 
mīāllo̍. 

10Kɛ̍ kɔ̄l ve̍ Āma̍sā o̍ mūɛ̄ī kēŋ te̍. Mi̍ Cho̍wa̍bī chu̍kū ndu̍ dēmbōo̍ mi̍ pūlo̍ŋ hūlu᷄ŋ 
mbo̍ dēl mbo̍ wū. Dīi̍ŋ ndɔ̄ bɛ̍ɛ̍ Cho̍wa̍bī pe̍i̍ le̍, lēpīlɛ̍ kpe̍ o̍ chu̍kū ndu̍ ni̍. Mi̍ 
Cho̍wa̍bī nda̍ Ābi̍sīāā pɔ̍mbɔ̄ ndɔ̄ a̍ mɛ̍ī ndu̍ īhīni̍ lo̍ŋ ma̍ hīāū lāchī a̍ Si̍ɛ̍bā tōūwɔ̄ɔ̍. 

11Mi̍ pūa̍a̍ Cho̍wa̍bī wa̍ ō pīlɛ̍ sīm nāa̍ Āma̍sā wa̍ ka̍ŋ i̍hi̍ni̍ wa̍ mbo̍ yōndā chōo̍ 
cho̍o̍ āā, “Wānā o̍ wāna̍ cho̍ le̍ Cho̍wa̍bī nda̍ Dēēve̍ lā to᷄l Cho̍wa̍bī kɔ̄ɔ̄lī.” 

12Āma̍sā wa̍ īhīni̍ o̍ nɛ̄ī kɔ᷅llo̍ de̍ŋ. Kōo̍ma̍ dūāūnu᷄ŋ mā wa̍ ndu̍ mā tīūwāā lēkɔ̄ɔ̍ 
kpo̍u̍. Pūa̍a̍ Dēēvi̍a̍a̍ wāna̍ fu̍lā ko̍ lo̍ŋ ō sīm ndu̍ nūā. Mɛ̄ɛ̍ po̍ wa̍ īsīsi̍ lo̍ŋ ndo̍ ō 
chē le̍nde̍, mbo̍ sāsū ndu̍ mbo̍ yāā ndu̍ o̍ chīɛ̍i̍ wa̍ īkɛ̄i̍ lo̍ŋ nde̍ ni᷄ŋ mbo̍ kūūmbūū 
ndu̍ dōmāa̍ chōo̍. 

13Mɛ̄ɛ̍ o̍ fa̍ŋa̍ ndu̍ o̍ nɛ̄ī lo̍ŋ, wānā o̍ wānā si̍m ndɛ̍ lo̍ŋ te̍, nda̍ kpo̍u̍ ma̍ tūāl 
Cho̍wa̍bī kɔ̄ɔ̄lī le̍ Si̍ɛ̍bā tōūwɔ̄ɔ̍. 

14Mi̍ Si̍ɛ̍bā ki̍a̍lū lɛ̄ŋnde̍ I̍sɔ̄lūɛ̍i̍le̍ŋ tɛ̄ɛ̄ŋ a̍ mbo̍ kɔ̍ vi̍o̍ŋnu̍ŋ chi̍e̍e̍ pi᷅lɛ̍ dīōla̍ŋ āā 
E̍bɛ̄ɛ̄l Bɛ̄tī Ma̍a̍kāā. O̍ ko̍ŋ kɔ̍ɔ̍lī, wānā o̍ wāna̍ fu̍la̍ o̍ yu̍ŋgu̍ fi̍nyā ndɔ̄ wo̍ chōo̍ nda̍ 
kpo̍u̍ ma̍ chūūŋgi̍āŋ na̍a̍ pīlɛ̍ ma̍ kūā ndu̍ kɔ̄ɔ̄lī. 

15Mɛ̄ɛ̍ Cho̍wa̍bī nda̍ pūa̍a̍ ndūa̍a̍ chē māā Si̍ɛ̍bā cho̍ o̍ chi̍e̍e̍ ko̍ŋ, mi̍ Cho̍wa̍bī chu̍ā 
pūa̍a̍ ndūa̍a̍ ma̍ kɔ̍ ba̍lū chi̍e̍e̍ ko̍ŋ kpɔ̍kɔ̍su̍. Ma̍ dīī pūūlōo̍ be̍mbe̍ bɛ̍ndōo̍ o̍ kpāki̍ 
ba̍lu̍ chi̍o̍o̍ wo̍ hōlnɔ᷄ŋndo̍ le̍ mā pɛ᷄l kpākīo̍o̍ mā lūɛ̄ī. O̍ ko̍ŋ kɔ̍ɔ̍lī, ma̍ kāndū 
kpākīo̍o̍ pīɔ̄lɔ̄ɔ̍ a̍ nyɛ̄ nda̍ pēsī kpa̍kīla̍ŋ ndo̍. 

16Wānā la̍nɔ̍ kɔ̄l kālu̍ pi᷅lɛ̍ wa̍ o̍ chi̍e̍e̍ ko̍ŋ ni᷄ŋ mɛ̄ɛ̍ o̍ chɛ̍ nda̍, mbo̍ dīmūl nda̍ chōo̍ 
cho̍o̍ āā, “Lā mēi̍ yɔ̍! Lā mēi̍ yɔ̍! I̍ ye̍e̍ma̍ mi̍ so̍ō nāa̍ Cho̍wa̍bī chu̍a̍, lā vēēlu̍l lɔ̍ ya̍ 
ndu̍ ō hu᷄ŋ ndɔ̍.” 

17O̍ ko̍ŋ mi̍ Cho̍wa̍bī sɔ̍ɔ̍ŋgūū ndu̍ īkɛ̄i̍. Mi̍ chūa̍a̍ lō o̍ ko̍ŋ mbo̍ nyūnā ndu̍ āā, 
“Nu̍m cho̍ Cho̍wa̍bī ni̍?” Mi̍ Cho̍wa̍bī chɛ᷅l āā, “E̍ī, ya̍ cho̍ Cho̍wa̍bī ni̍.” Mi̍ chūa̍a̍ 
dīmūl ndu̍ āā, “Mɛ̄ɛ̍ yāndi̍i̍ fāllo̍, ya̍ŋ ndɔ̍ nīla̍ŋ I̍ su̍a̍ā nāa̍ nūm chu̍a̍.” Mi̍ Cho̍wa̍bī 
di̍mī āā, “So̍o̍ I̍ cho̍ nu̍m nīla̍ŋ yāŋɔ̄ɔ̄.” 

18Mi̍ chūāā dīmūl ndu̍ āā, “O̍ sīndɔ̄ɔ̍ ni᷄ŋ tē wāŋnda̍ nda̍ a̍a̍ sɔ̍ŋga̍ pɛ̍ mī nda̍ a̍a̍ 
ye̍e̍ma̍ le̍ sūɛ̍i̍ ke̍ŋ bɛ̄ɛ̄ndīa̍a̍, nu̍a̍ā nda̍ a̍a̍ di̍mī ni̍ āā, ‘Ŋ̄ kūā wɔ̍ E̍bɛ̄ɛ̄l chi̍e̍e̍, lo̍ŋ 
nda̍ sīlā wa̍nā si̍lā kɛ̄ndɔ̄ɔ̍ ni̍.’ 

19O̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ki̍nɛ̍i̍, chi̍e̍e̍ cho̍ chi̍e̍e̍ kɔ̄l nyūlū bɛ̄ndōo̍, ndu̍yɛ̍ mbo̍ wā 
chi̍e̍e̍ wānā nɔ̍lā mā ti̍i̍nda̍ŋ le̍ wāa̍ sa̍kpō wo̍ cho̍ chi̍o̍o̍ ho̍ō ni̍. Le̍ yɛ̄ɛ̍nɛ̍ ŋ̄ yēēma̍ 
yɛ̄ le̍ chi̍o̍o̍ ho̍ō tɛ̄ɛ̄mbūūwo̍? A̍ ye̍e̍ma̍ mā tɛ̍ɛ̍mbu̍u̍ nyɛ̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍?” 

20Mi̍ Cho̍wa̍bī di̍mūl ndu̍ āā, “Ke̍ŋ i̍ kɔ̍ŋ po̍lo̍ŋ. I̍ hi̍ŋ le̍ chi̍e̍e̍ nyāa̍ nyɛ̄ pālāā tūsī 
chōo̍, ɔ̄ɔ̄ mī tɛ̍ɛ̍mbu̍u̍ ndu̍ le̍. 

21Ō cho̍ bɛ̍ɛ̍ tu̍u̍ nī le̍ cho̍ ko̍ŋ te̍. Po̍ pi᷅lɛ̍ hīŋ na̍nu᷄ŋ fūlāa̍ o̍ lɛ̄ŋndē īpēmbūle̍ŋ 
E̍fi̍lūēm mā vēēlū ndu̍ āā Si̍ɛ̍bā po̍ Bi̍ki̍lī wo̍, le̍ ndu̍ na̍a̍ ŋ̄ hīŋ ni̍. Ndu̍ si̍m wāŋnda̍ 
lāchī ni̍ le̍ Māsāa̍ Dēēve̍ sīmūllo̍. Tē lā ke̍ na̍a̍ dɔ̍ɔ̍ po̍ ko̍ŋ pɛ̍ ŋ̄ ma᷄l chi̍e̍e̍ nyāa̍ ŋ̄ 
kūɛ̄nu᷄ŋ.” Mi̍ chūa̍a̍ dīmūl ndu̍ āā, “Tē ō wa̍ le̍ po̍ ko̍ŋ pɛ̍ nya̍ hīŋ ni̍, mɛ̄ɛ̍ lā chu᷄m, 
ŋ̄ chō nya̍ bōllē ndɔ̄le̍ŋ wūūlūl o̍ sāāsa̍ chi̍o̍o̍ kɔ̄ɔ̄lī na̍nu᷄ŋ su̍ŋ.” 

22O̍ ko̍ŋ, mi̍ chūa̍a̍ ho̍ō kūā mbo̍ kɔ̍ su̍ūki̍āŋ o̍ wāŋnda̍ o̍ chi̍e̍e̍ ko̍ŋ ni᷄ŋ o̍ nɛ̄i̍ kɔ̄l 
kālu̍ ni̍ŋ le̍ mā bīī Si̍ɛ̍bā mā kēlū ndu̍ bōlle̍ŋ. Ma̍ bīī Si̍ɛ̍bā ma̍ kīālū ndu̍ bōlle̍ŋ ma̍ 
wūūlūl Cho̍wa̍bī o̍ kpāki̍ chi̍o̍o̍ lēkɔ̍ɔ̍lī. O̍ ko̍ŋ, mi̍ Cho̍wa̍bī hɔ᷅ŋ bu̍lo̍o̍ le̍ pūa̍a̍ dūa̍a̍ 
kpāa̍ mā ma᷄l chīo̍o̍. Ndu̍yɛ̍ ma̍ pīɔ̄l, mi̍ wānā o̍ wānā mi̍i̍ŋgu᷄ŋ o̍ ndu̍lo̍. Cho̍wa̍bī 
bɛ̍ɛ̍ mbo̍ mīīŋgu᷄ŋ Chūlu̍sɛ̄lɛ̄m, Māsāa̍ Dēēve̍ o̍ ībūŋ. 

Wānāa̍ wa̍ Dēēve̍ wa̍llo̍ o̍ bā bɛŋ̄gu̍ wa̍ 
23Pūa̍a̍ chɔ̄ūwa̍ I̍sɔ̄lūɛ̄ī kpo̍u̍, wāna̍ wa̍ nda̍ bōlle̍ŋ ndo̍ wa̍ Cho̍wa̍bī ni̍. Bɛ̄na̍yā, po̍ 
Chɛ̄hōwa̍dā wo̍ ndu̍ wa̍ pūa̍a̍ ma̍ndā Dēēve̍ wa̍ bōlle̍ŋ ni̍. 

24Wāna̍ wa̍ wa̍lta̍ŋ lēle̍e̍bi̍lɛ̄i̍la̍ŋ kpo̍u̍ bɔ̍lle̍ŋ ndo̍ wa̍, A̍do̍ni̍lūām ni̍. Chɛ̄hōsi̍a̍fa̍tī, 
po̍ A̍hi̍lūū wo̍, ndu̍ wa̍ wānā po̍o̍nyīāā lēlɛ̄ŋndo̍ ni̍. 

25Wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ wa̍ Si̍ɛ̍vā ni̍. Sa̍dɔ̍kī nda̍ Ābīa̍a̍tā nda̍ wa̍ 
wānāā sōlīāā lāsa̍lāa̍ ni̍. 

26Dēēve̍, wānāā ndūāā so̍līāā lāsa̍lāa̍ ō pīlɔ̍ɔ̍ wa̍ I̍lūā, wānā wa̍ā Cha̍yāā chi̍e̍e̍ ni̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 21 

Ā dīu̍ wānāa̍ fu̍la̍ o̍ pūlāle̍ Sɔɔ̍ ̄le̍ŋ chōo̍ wa̍ 
1Bōōndi̍i̍ Dēēve̍ wa̍ Māsāa̍ I̍sɔ̄lūɛ̄ī ve̍, mi̍ ī yɔ̄nu̍ŋ a̍ te̍le̍ŋ pu᷅m mi̍ yīmā bɛ̄ndūa̍ŋ 
mā dēl I̍sɔ̄lūɛ̄ī kpu̍lɛ̄ŋ. Le̍ wɔ̄sīla̍ŋ lā yāa̍ yīa̍a̍ŋ māŋ mā chō wāŋnda̍ chōo̍. O̍ ko̍ŋ, 
mi̍ Dēēve̍ nyu̍nā Mɛ̄lɛ̄ka̍ a̍ ndi̍ o̍kɔ̄ɔ̄ ni̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Ō cho̍ fu̍u̍le̍ 
yīa̍a̍ŋ mā dēl I̍sɔ̄lūɛ̄ī le̍, le̍ yɔ̄ŋ wɔ̄ɔ̍ŋ dīyāā ŋ̄wāŋndā chīe̍e̍ Sɔ̍ɔ̄ nda̍ yu̍ŋgu̍ ndɔ̄ɔ̍ ā 
tōsa̍ wo̍. Le̍ dīū Sɔ̍ɔ̄ o̍ di̍u̍ wāŋnda̍ Ki̍bīɔ̄ŋ ndo̍ nyɛ̄ kōŋ yīa̍a̍ŋ māŋ mā de᷄l o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ ni̍.” 

2Ki̍bīɔ̄na̍i̍tīi̍ya̍ yɛ̍, ā ve̍ I̍sɔ̄lūɛ̍i̍ya̍a̍ le̍. O̍ pūlālē A̍mɔ̍lu̍a̍i̍tīi̍ya̍ chōo̍ wāŋnda̍ ha̍ā nda̍ 
a̍a̍ fūla̍ ni̍. Bōōndi̍i̍ I̍sɔ̄lūɛ̍i̍ya̍ ā chūa̍ lɛ̄ŋndē Ke̍nāŋnde̍ŋ nde̍, wāŋnda̍ ha̍ā nda̍ ā 
dīu̍ nda̍ le̍. Ma̍ chūēl nda̍ būŋgɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l māā ā cho̍ nda̍ dīyɔ̄ɔ̄ le̍. Kɛ̍ 

mɛ̄ɛ̍ Sɔ̍ɔ̄ o̍ si̍mnu᷄ŋ ma̍sāa̍ I̍sɔ̄lūɛ̄ī, mbo̍ kāndū wāŋnda̍ ha̍ā dīūwo̍. Ō wa̍ chīēī 
chīēīyo̍ le̍ wāŋnda̍ I̍sɔ̄lūɛ̄ī a̍ wāŋnda̍ Chu̍dā mālāa̍. Mɛ̄ɛ̍ Dēēve̍ tūēī nyɛ̄ Mɛ̄lɛ̄ka̍ 
dīmu̍l ndu̍ a̍ yīa̍a̍ŋ māŋ o̍kɔ̄ɔ̄ wo̍, mi̍ Dēēve̍ ve̍e̍lū Ki̍bīɔ̄na̍i̍tīi̍ya̍a̍ tu̍a̍ā lo̍ yōōmū 
wa̍. 

3Mɛ̄ɛ̍ nda̍ hi᷄ŋ mi̍ Māsāa̍ Dēēve̍ dīmūl nda̍ āā, “Lā chɔ̍m ya̍ nyɛ̄ ya̍ i̍ to̍sa̍l nya̍ mī lā 
hīni̍ kɔ̄llo̍. I̍ ye̍e̍ma̍ mī nyɔ̍ɔ̍lu̍ nya̍ le̍ sūɛ̍i̍ wɔ̍ɔ̍ŋ Sɔ̍ɔ̄ to̍sa̍ a̍ nya̍ ve̍ mī lā pīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ mbō māla̍ wānāā ndūa̍a̍.” 

4Mi̍ wāŋnda̍ Ki̍bīɔ̄ŋ a̍ di̍mūl ndu̍ āā, “Nyɛ̄ cho̍ na̍a̍ tɛ̄ɛ̄ŋ na̍a̍ Sɔ̍ɔ̄ wa̍ā a̍ yu̍ŋgu̍ ndɔ̄ɔ̍ 
wo̍, ka̍ni̍i̍ hu̍mbū ni̍, ŋ̄ko̍o̍līi̍ ni̍, ŋ̄ nɔ̍lā mī ŋ̄ chīi̍ ndu̍ le̍. Ndu̍yɛ̍ vɛ̍lɛ̄ ŋ̄ nɔ̍ di̍ mī ŋ̄ dīī 
I̍sɔ̄lūɛ̍i̍nɔ̍ o̍ I̍sɔ̄lūɛ̍i̍nɔ̍ le̍.” Mi̍ Dēēve̍ nyūnā nda̍ āā, “Ō yɛ̄ɛ̍nɛ̍ nya̍ yēēma̍ yɛ̄ ya̍ ni᷅ŋ 
mī to̍sa̍l nya̍?” 

5Ma̍ dīmūl Dēēve̍ āā, “Sɔ̍ɔ̄ ndu̍ o̍o̍ ye̍e̍ma̍ mī ndu̍ o̍o̍ chi̍i̍ na̍a̍ lēpūlā, wānā pi᷅lɛ̍ bɛ̍ɛ̍ 
ndu̍ o̍o̍ lō o̍ lɛ̄ŋnde̍ŋ ni᷄ŋ te̍. 

6Le̍la̍ŋ na̍a̍ bɛ̍ɛ̍ ke̍ na̍a̍ pūa̍a̍ ndūa̍a̍ ā ŋɔ᷄mmɛ̍ū mī ŋ̄ dīu̍ nda̍. Ke̍ na̍a̍ nda̍, mī ŋ̄ kɔ̍ 
la̍ndū nda̍ Ki̍bīāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l kpe̍e̍kpe̍i̍. Māsāa̍ Sɔ̍ɔ̄, ō Mɛ̄lɛ̄ka̍ Ya̍a̍wɛ̄ɛ̄ 
pi̍la̍ ndu̍ o̍o̍ hɛ̍li̍ wo̍, o̍ ndu̍ lo̍ chi̍e̍e̍ kpe̍e̍kpe̍i̍ na̍a̍ ŋ̄ chō nda̍ lākɔ̄ lāndɔ̄ɔ̄ ni̍.” Mi̍ 
Dēēve̍ di̍mūl nda̍ āā, “Bālā tīɔ̍ɔ̍ŋ, I̍ cho̍ nya̍ pūa̍a̍ ndūa̍a̍ kē.” 

7Kɛ̍ Dēēve̍ nda̍ Chōna̍ta᷅ŋ po̍ Sɔ̍ɔ̄ wo̍, mi̍ nda̍ āā yi̍ī kpe̍ma̍a̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 
Le̍ he̍ī Dēēve̍ chɛ̍l mbō yɔ̄ŋgu̍ Mɛ̄fībo̍sīɛ̄ɛ̄ po̍ Chōna̍ta᷅ŋ ndo̍ le̍. 

8Chūā pīlɛ̍ wa̍ dīōla̍ŋ āā Lu̍i̍si̍pā, fi̍nyā ndɔ̍ dīōla̍ŋ āā E̍yā. Chūa̍a̍ ho̍ō nda̍ Sɔ̍ɔ̄, nda̍ 
a̍a̍ ve̍lū pūa̍a̍ ā ŋīɔ̍ɔ̍ŋ, ō pīɔ̍ɔ̍ dīōla̍ŋ āā A̍mɔ̍nī, ō pīlɔ̍ɔ̍ āā Mɛ̄fībo̍sīɛ̄ɛ̄. O̍ ko̍ŋ kɔ̍ɔ̍lī, 
Sɔ̍ɔ̄ chūā ndɔ̄ pi᷅lɛ̍ wa̍ vɛ̄lɛ̄ dīōla̍ŋ āā Mɛ̍lu̍a̍bī ndu̍ o̍o̍ nɔ̍ pūa̍a̍ ā ŋūɛ̍ɛ̍nu̍. Po̍ nda̍ a̍a̍ 
ve̍lū chūāūwāā kāŋ ndo̍ dīōla̍ŋ āā A̍di̍lūɛ̄ɛ̄, fi̍nyā ndɔ̍ dīōla̍ŋ āā Ba̍a̍si̍lāī, wānā wa̍ā 
Mɛ̍ho̍lāā. 

9Sɔ̍ɔ̄ pūa̍a̍ ndūāā ŋi̍ɔ̍ɔ̍ŋāā o̍ ve̍lū a̍ chūā kōŋ nda̍ kāŋ ni̍, a̍ pūa̍a̍ ŋu̍ɛ̍ɛ̍nu̍a̍a̍ chūā 
ndɔ̄ɔ̍ ndu̍ o̍o̍ ve̍lū ka̍ŋ nda̍ mi̍ Dēēve̍ chu̍ā mbo̍ kē wāŋnda̍ Ki̍bīɔ̄ŋ le̍ mā dīu̍ nda̍. 
Mi̍ wāŋnda̍ Ki̍bīɔ̄ŋ a̍ ku̍ā a̍ nda̍ pe̍mbēi̍ chōo̍ ma̍ kɔ̍ la̍ndū nda̍ lo̍ŋ Mɛ̄lɛ̄ka̍ Ya̍a̍wɛ̄ɛ̄ 
o̍ hɔ̄l. Nda̍ ŋɔ̍mmɛ̍ū kpo̍u̍ ma̍ dīū nda̍ dīōm pīlɛ̍. Su̍ɛ̍i̍ he̍ī yɔ̄nu̍ŋ a̍ te̍le̍ŋ wāŋnda̍ 
kāndu̍ ba̍a̍līi̍yo̍ŋ kōwɔ̄ɔ̍ o̍ chīɔ̍ɔ̍ŋ ni᷄ŋ nde̍ ki̍nɛ̍i̍. 

10Mi̍ Lu̍i̍si̍pā chūā nda̍ a̍a̍ ve̍lū ko̍ŋ nda̍ Sɔ̍ɔ̄ wo̍ ō kɔ̍ cha᷅l dīāllūŋ vīlɛ̍i̍ mu̍ŋ īkɛ̄i̍ o̍ 
pōūwo̍ chōo̍. Mbo̍ tāŋgūl nyɔ̄ɔ̍ o̍ pōū ko̍ŋ chōo̍ a̍ nyɛ̄lā lābɛ̍kīla̍ŋ mbo̍ chāl 
lēbɛ̄ŋgu̍. Tē yōūwāā bɛ̄ndūa̍a̍ hīŋ le̍ dīāllūŋ mu᷅ŋ dīo̍o̍ īpāla̍ pɛ̍ ō kpēŋa̍ nda̍. Tē 
nyūmnda̍ŋ mā tōl pɛ̍ mi̍ vīsīa̍a̍ hīŋ le̍ mu̍ŋ dīo̍o̍, ō tōū nda̍. Ō lo̍ īchāli̍ lo̍ŋ, chɔ̍ŋ a̍ 
te̍le̍ŋ wāŋnda̍ kāndū ba̍a̍līi̍ŋ kōūwɔ̄ɔ̍ wo̍ ha̍a̍a̍ mbo̍ lō o̍ ko̍ŋ mi̍ te̍le̍ŋ pīɔ̍ɔ̍ ō fūūlūū. 

11O̍ ko̍ŋ kɔ̍ɔ̍lī, mi̍ wāŋnda̍ kɔ̍ di̍mūl Dēēve̍ a̍ nyɛ̄ chūa̍a̍ ho̍ō ō wa̍ tōsāa̍ wo̍ o̍kɔ̄ɔ̄. 

12Bōōndi̍i̍ Fīli̍i̍tīāŋnda̍ dīī sɔ̍ɔ̄ nda̍ Chōna̍ta᷅ŋ po̍ ndɔ̄ o̍ Pēmbīī Ki̍būāāve̍ chōo̍ ve̍ 
mā chūā dīāllūŋ nda̍ŋ ma̍ kɔ̍ la̍ndū mu̍ŋ Bɛ̄tī Si̍āŋ chi̍e̍e̍ o̍ lu᷅ŋ nde̍ŋ. O̍ ko̍ŋ, mi̍ 
wāŋnda̍ Cha̍bɛ̍sī a̍ ma̍lnu᷄ŋ sɔ̍ɔ̍ sɔ̍ɔ̍ ma̍ kɔ̍ chi̍i̍mbu̍u̍ dīāllūŋ nda̍ŋ ma̍ hūŋnu᷄ŋ a̍ 

mu̍ŋ Cha̍bɛ̍sī o̍ lɛ̄ŋndē Ki̍li̍a̍a̍dīle̍ŋ ni᷄ŋ ma̍ hu᷄ŋ chɔ᷅ mu̍ŋ lo̍. Cha̍bɛ̍sī lo̍ŋ pāālā 
ndāla̍ŋ lā wa̍ ni̍. Mɛ̄ɛ̍ Dēēve̍ tūēī nyɛ̄ chu̍a̍a̍ ho̍ō ō tōsa̍ wo̍, mbo̍ kūā Cha̍bɛ̍sī, mbo̍ 
kɔ̍ chu̍ā pāāla̍ Sɔ̍ɔ̄ nda̍ Chōna̍ta᷅ŋ po̍ ndɔ̄ la̍ŋ mbo̍ hūŋ a̍ la̍ŋ. 

13-14Mɛ̄ɛ̍ o̍ hi᷅ŋ a̍ la̍ŋ, mbo̍ dīmūl vɛ̄lɛ̄ pūa̍a̍ ndūa̍a̍ ma̍ kɔ̍ chu̍ā pāālā pūa̍a̍ ŋɔ̍mmɛ̍ū 
wāā wāŋnda̍ Ki̍bīɔ̄ŋ a̍ di̍u̍ ka̍ŋ nda̍. Sɔ̍ɔ̄ ni̍, Chōna̍ta᷅ŋ po̍ ndɔ̄ ni̍, ma̍ kūā a̍ pāālā 
ndāla̍ŋ Sɛ̍lā chi̍e̍e̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ ma̍ kɔ̍ chɔ᷅ la̍ŋ o̍ sɛ̄i̍ nda̍ yu̍ŋgo̍o̍ ni᷄ŋ 
nāa̍ nda̍ chɔ̍ Ki̍sī, fi̍nyāa̍ Sɔ̍ɔ̄ wa̍. O̍ ko̍ŋ, mi̍ Mɛ̄lɛ̄ka̍ tūɛ̄ī pīɛ̄īlē ndāle̍ŋ, mbo̍ dūāū 
lɛ̄ŋndē ndāle̍ŋ sa̍lā a̍ nyɛ̄ dīa̍a̍. 

Sɔŋ̍gɔl̄a̍ yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ ku̍u̍ba̍a̍ Fīlii̍t̍īāā la̍ŋ 
(Ko̍lo̍ni̍kō Tāso̍o̍ 20:4-8) 

15Te̍le̍ŋ pi᷅lɛ̍ wa̍, mi̍ sɔ̍ŋgɔ̄ɔ̍ kīōlū I̍sɔ̄lūɛ̍i̍ya̍ tɛ̄ɛ̄ŋ nda̍ Fīli̍i̍tīāŋnda̍. Mi̍ Dēēve̍ chu̍ā 
pūa̍a̍ ndūa̍a̍ ma̍ kɔ̍ chi᷅ŋa̍la᷅ŋ Fīli̍i̍tīāŋnda̍ a̍ sɔ̍ŋgɔ̄ɔ̍ ma̍ sɔ̄ŋgā sɔ̍ŋgɔ̄ɔ̍ pīla̍ a̍ nda̍. O̍ 
sɔ̍ŋgɔ̄ pīlɛ̍ ni᷄ŋ, mɛ̄ɛ̍ nda̍ sɔ̍ŋga̍ te̍i̍, mi̍ Dēēve̍ sa̍ŋga̍. 

16Ndu̍yɛ̍ o̍ sɔ̍ŋgɔ̄ kōŋ ni᷄ŋ po᷄ pi᷅lɛ̍ wa̍ Fīli̍i̍tīāŋnda̍ tɛ̄ɛ̄ŋ dīōla̍ŋ āā Īsībībɛ̍nɔ̍bī pōo̍ 
ho̍ō bɛ̄ndā ō vīlɛ̄ī kpo̍lo̍ŋ. Ku̍ndā o̍ fu̍la̍ chōo̍ wo̍ wānāā kpāāyāa̍ pīla̍ nda̍ wa̍ ni̍, ā 
bɛ̄ndū ā vīlɛ̄ī kpo̍lo̍ŋ. Ba̍l wa̍ ndu̍ o̍ bā wo̍ bōllē ndɔ̄le̍ŋ a̍ chīli̍ŋi̍i̍ Būlɔ᷄ŋsīi̍ye̍ nda̍ 
tōōsi̍a̍a̍ le̍ŋ ni̍. Bōllē ba̍l ko̍ŋ le̍e̍ wa᷅ lu̍su̍llo̍ le̍ pa᷅ŋnda̍ŋ lā ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. 
Mūɛ̄ī fāŋīī sɛ̄nɛ̄ī bɛ̄ndūe̍i̍ ī wa̍ ndu̍ ī sāāyīa̍ŋ. Pōo̍ ho̍ō ō wa̍ kīndī kīndīo̍o̍ kpe̍e̍kpe̍i̍ 
le̍ Dēēve̍ dīyɔ̄ɔ̍. 

17Kɛ̍ mi̍ Ābi̍sīāā, po̍ Sɛ̄lu̍i̍yā wo̍ ō sīmūl ndu̍ a̍ sɔ̍ŋgɔ̄ɔ̍ mbo̍ dīī ndu̍. Mbo̍ chīīndīāā 
yōōmu̍ Dēēvi̍o̍o̍. Mɛ̄ɛ̍ sɔ̍ŋgɔ̄ɔ̍ chūu̍, mi̍ pūa̍a̍ Dēēvi̍a̍a̍ ā sīlā Dēēve̍ āā, “Fāllo̍, wa᷅ lɛ̄ 
na̍a̍ kɔ̄la̍ŋ kɔ̄ɔ̄lī o̍ chɔ̄ū le̍. Fo̍ndōle̍ I̍sɔ̄lūɛ̍i̍ya̍ kpo̍u̍, nūm nda̍ tīīnda̍ŋ ni̍. Ŋ̄ yēēma̍ 
mā hɛ̄lu᷄ŋ na̍a̍ le̍.” 

18Mɛ̄ɛ̍ sɔ̍ŋgɔ̄ kōŋ ō hīo̍u̍, mi̍ sɔ̍ŋgɔ̄ chēle̍ŋ yɔ̄nu᷄ŋ vɛ̍lɛ̄ I̍sɔ̄lūɛ̍i̍ya̍ tɛ̄ɛ̄ŋ nda̍ 
Fīli̍i̍tīāŋnda̍ Kɔ̍bī chi̍e̍e̍. Po̍ pi᷅lɛ̍ wa̍ Fīli̍i̍tīāŋnda̍ tɛ̄ɛ̄ŋ o̍ sɔ̍ŋgɔ̄ kōŋ ni᷄ŋ dīōla̍ŋ āā Sa̍fī 
ō bɛ̄ndū ō vīlɛ̄ī kpo̍lōŋ. O̍ ku̍ndā ndu̍ bɛ̍ɛ̍ o̍ fu̍la̍ chōo̍ wo̍, wānāā kpāāyāa̍ pīla̍ nda̍ 
wa̍ ni̍, ā bɛ̄ndū ā vīlɛ̄ī kpo̍lo̍ŋ. Kɛ̍ mi̍ I̍sɔ̄lūɛ̍i̍nɔ̍ pi᷅lɛ̍ dīī nu̍m o̍ sɔ̍ŋgɔ̄ kōŋ. Po̍ di̍ī ndu̍ 
ko̍ŋ ndo̍ dīōlā ndɔ̄la̍ŋ āā Si̍bɛ̍kāī, fūlāa̍ Hu̍sīāā chi̍e̍e̍. 

19Mɛ̄ɛ̍ sɔ̍ŋgɔ̄ kōŋ ō chūu̍, mi̍ sɔ̍ŋgɔ̄ chēle̍ŋ kīōlū vɛ̄lɛ̄ I̍sɔ̄lūɛ̍i̍ya̍ tɛ̄ɛ̄ŋ nda̍ 
Fīli̍i̍tīāŋnda̍. Po̍ pi᷅lɛ̍ wa̍ vɛ̄lɛ̄ Fīli̍i̍tīāŋnda̍ tɛ̄ɛ̄ŋ mā vēēlū ndu̍ āā Kōōla̍yā, fūlāa̍ 
Ka̍a̍tī chi̍e̍e̍ ndu̍ bɛ̍ɛ̍ ndu̍ bɛ̍ɛ̍ ō bɛ̄ndū ō vīlɛ̄ī kpo̍lo̍ŋ Ba̍l wa̍ ndu̍ o̍ bā wo̍, ō bɛ̄ndū 
kpi᷅. Kɛ̍ mi̍ I̍sɔ̄lūɛ̍i̍ya̍ dīī ndu̍ o̍ chɔ̄ū kōŋ. Po̍ di̍ī ndu̍ wo̍, dīōlā ndɔ̄la̍ŋ āā Ɛ̄līha̍nāŋ, 
fi̍nyā ndɔ̍ dīōla̍ŋ āā Cha̍yɛ̄ɛ̄ Lu̍ɛ̍chīm, wānā wa̍ā Bɛ̍ti̍lɛ̍hɛ̄m chi̍e̍e̍. 

20Sɔ̍ŋgɔ̄ kōŋ chūwɔ̄ɔ̍ mi̍ sɔ̍ŋgɔ̄ chēle̍ŋ kīōlū nda̍ vɛ̄lɛ̄ tɛ̄ɛ̄ŋ Ka̍a̍tī chi̍e̍e̍. Po̍ pi᷅lɛ̍ wa̍ 
Fīli̍i̍tīāŋnda̍ tɛ̄ɛ̄ŋ ku̍u̍ba̍nɔ̍ chɔ̄ūwo̍ o̍ wa̍ ni̍, o̍ wa̍ ō bɛ̄ndū ō vɛ̄lɛ̄ kpo̍lo̍ŋ. Ku̍ndā o̍ 
fu̍la̍ chōo̍ wo̍ wānāā dīāllūŋ kālāa̍ pīla̍ nda̍ wa̍ ni̍, ā bɛ̄ndū ā vīlɛ̄ī kpo̍lo̍ŋ. Ndu̍ o̍o̍ 
nɔ̍ sōōŋ lābɛ̄ŋgo̍ŋ tɔ̍ a̍ ŋ̄ mūu̍ŋ sōōŋ lābāa̍ŋ tɔ̍ a̍ ŋ̄ mūu̍ŋ. 

21Mɛ̄ɛ̍ pōo̍ ho̍ō ō chē I̍sɔ̄lūɛ̍i̍ya̍, mbō mām nda̍, mbo̍ sīm mbo̍ kīālū nda̍ īchīɛ̍ɛ̍. Kɛ̍ 
ndu̍ bɛ̍ɛ̍ mī I̍sɔ̄lūɛ̍i̍ya̍ dīī ndu̍. Si̍a̍māā, o̍ wa̍ bɛ̄ndōo̍ Dēēve̍ wo̍, Chōna̍ta᷅ŋ po̍ ndɔ̍ 
di̍ī ndu̍ ni̍. 

22Ku̍u̍ba̍a̍ hi̍ɔ̍ɔ̍lu̍a̍a̍ ka̍ŋ kpo̍u̍ mi̍ Dēēve̍ nda̍ pūa̍a̍ ndūa̍a̍ ā dīū nda̍. Ndu̍yɛ̍ nda̍ 
hi̍ɔ̍ɔ̍lu̍ kpo̍u̍ pūlālē pīlɛ̍le̍ŋ chōo̍ nda̍ fūla̍ ni̍. Pūlālē nda̍ fu̍la̍ chōo̍ le̍ŋ, wānāā 
kpāāyāā bɛ̍ndūa̍a̍ pīla̍ nda̍ wa̍ ni̍, ā bɛ̄ndū ā vīlɛ̄ī kpo̍lo̍ŋ, fūlāa̍ Ka̍a̍tī chi̍e̍e̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 22 

Chōndii̍ ̍Dēēve̍ so̍li ̍le̍ yōmɔɔ̄ ̄o̍ ye᷅m ya̍a̍mɔ̍ɔw̍a̍ ve̍ 
(Sa᷅m 18) 

1Pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ pi̍ŋi̍ Dēēve̍, Māsāa̍ Sɔ̍ɔ̄ a̍ ya̍a̍mɔ̍ɔ̍wa̍a̍ ndūa̍a̍ ā pīli̍a̍a̍ o̍ bā 
le̍ŋ, O̍ ko̍ŋ, Dēēve̍ sōlu̍l Mɛ̄lɛ̄ka̍ chōnde̍i̍ he̍ī mbo̍ līsā ndu̍ lēni᷄ŋ ni̍, chōndi̍i̍ ke̍ŋ cho̍ 
he̍ī ni̍. 

2Ōo̍ Mɛ̄lɛ̄ka̍ Ya̍a̍wɛ̄ɛ̄ nu᷄m cho̍ pōū bɛ̄ndōo̍ ō ya̍ vi̍a̍ŋnūŋ le̍bɛ̍ŋgu̍ wo̍ ni̍, nu̍m cho̍ 
sāāsā ka̍la̍ cho̍ ya̍ ō bālāā wo̍ ni̍. 

3Mɛ̄lɛ̄ka̍ nūu̍ chō māchūāā māā pōū kpo̍o̍wa̍ bɛ̍ndū, tē I̍ ve̍ŋnu᷄ŋ o̍ ndu̍ bɛ̍ŋgu̍ pɛ̍, 
nyɛ̄ o̍ nyɛ̄ yɔ̍ŋ ya̍ le̍. Ndu̍ ma̍ndā ya̍ a̍ te̍le̍ŋ chɔ̄ūwo̍ ni̍, mɛ̄ɛ̍ bōo̍ īchīli̍ŋ ka̍lā ka̍lāa̍ 
wā nu̍a̍ā pu̍a̍a̍ chɔ̄ūwa̍ o̍ lābā le̍ nda̍ māndāa̍ yɛ̍. Ndu̍ ma̍ndā ya̍ ni̍ ya̍a̍mɔ̍ɔ̍wa̍a̍ 
nīa̍a̍ ā nɔ̍lā ya̍ nyɛ̄ yɔ̄ŋ te̍. Ndu̍ cho̍ wāna̍ chi̍ɔ̍u̍ yo̍o̍mū nūu̍ wo̍ ni̍. 

4Mɛ̄lɛ̄ka̍ Ya̍a̍wɛ̄ɛ̄ o̍ bɛ̍nda̍ mbō sɔ̄la̍ sāŋgālāa̍ wo̍, tē I̍ ve̍e̍lu̍ ndu̍ pɛ̍ le̍ ya̍ pīŋīo̍o̍ 
ya̍a̍mɔ̍ɔ̍wa̍a̍ nīa̍a̍ o̍ bā pīŋīo̍o̍ o̍ pi̍ŋī ya̍ ni̍. 

5Pīɔ̍mndo̍ ndu̍ o̍o̍ chi̍i̍ ya̍ ni᷅ŋ mīōlɔ̄ɔ̄ chɔ̍ŋgɔ̍mu̍. Ndu̍ o̍o̍ lo̍ ni᷅ŋ cho̍be̍ mī ndu̍ o̍o̍ 
hi̍o̍ū a̍ ya̍, mɛ̄ɛ̍ tīndi̍le̍ kpāāyāle̍ŋ lē hīāū nu̍a̍ā a̍ wāŋndo̍ o̍ pēēlo̍ yɛ̍. 

6Kpūndɛ̍ pīɔ̍mndo̍ ō wa̍ ni᷅ŋ ya̍ ō bālāā kpɔ̍kɔ̍su̍, pīɔ̍mndo̍ ndu̍ o̍o̍ ye̍ŋ ya̍ ni᷅ŋ 
yāŋɔ̄ɔ̄le̍ŋ. 

7Mɛ̄ɛ̍ kpūndɔ̍ɔ̍ de᷄l la̍ chōo̍ mi̍ ve̍e̍lū Mɛ̄lɛ̄ka̍ Ya̍a̍wɛ̄ɛ̄, mi̍ ve̍e̍lū Mɛ̄lɛ̄ka̍ nūu̍ le̍ mbō 
māla̍ ya̍. Mbo̍ tūɛ̄ī dīōm nūu̍ nāa̍ o̍ cho̍ o̍ chīɛ̄ī ndɔ̄ so̍līāā lāsa̍lāa̍ ni᷄ŋ nda̍. Vēēlōo̍ 
ndu̍ le̍ ya̍ mālāa̍ mbo̍ mūlī ya̍ dīōm. 

8Mɛ̄ɛ̍ Mɛ̄lɛ̄ka̍ dɔ̄ɔ̍ŋ tu̍mbe̍, mi̍ lɛ̄ŋnde̍ŋ lē nyīīyā, mi̍ lē hīīlu᷄ŋ wo᷅ŋa̍ wo᷅ŋa̍, chīyīī 
ha̍la̍a̍ chōo̍ cho̍o̍ o̍ si̍m chōo̍ ve̍ bɛ̍ɛ̍ mi̍ ī hīīlu᷄ŋ yo̍kpa᷄ŋ yo̍kpa᷄ŋ. 

9Mɛ̄lɛ̄ka̍ dɔ̄ɔ̍ŋ tu̍mbe̍ pɛ̍, ku᷄mnde̍ fūlāa̍ ndu̍ o̍ mi᷄ŋnda̍ŋ. Yīŋndē wūle̍ wu᷅le̍ le̍ 
bɛ̍ndūle̍ lu̍ām nyɛ᷅ o̍ nyɛ̄ le̍ŋ a̍ dɛ̄ŋgūlta̍ŋ fūlāa̍ ndu̍ o̍ sōndō. Tē ō wa̍ kɔ̄la̍ŋ pɛ̍, 
dɛ̄ŋgūltā lēyīŋndā bɛ̄ŋnda̍ŋ kɔ̄la̍ŋ ndu̍ lāchī tɛ̍ŋgɛ̄sɛ̄ɛ̄. 

10Ō kūmbi̍ ha̍la̍a̍ mbo̍ tūāl, ha̍la̍ tīŋīo̍o̍ chō ndu̍ o̍ pēlo̍ŋ bɛ̄ŋgu̍. 

11Ō hīŋ o̍ ha̍la̍a̍ ni᷄ŋ cho̍o̍ cho̍o̍ o̍ nyāā yōōmāā lākūmba᷅ŋnda̍ ā pūm chōo̍. 

Ō chō hūnɔ̄ɔ̍ o̍ hūēīye̍ ni᷄ŋ cho̍o̍ cho̍o̍ fu̍kū fūkū bɛ̄ndū. 

12Ō bīī mbo̍ kūmbū ndu̍ pi̍la̍ kpu̍ a̍ ha̍la̍ tīŋī bɛ̄ndōo̍, pīɔ̄ɔ̄ bɛ̄ndōo̍ he᷄l mbo̍ bālū 
ndu̍ mu̍la̍a̍ bɛ̍ndū. 

13Nāa̍ o̍ cho̍ wa̍, nyɛ̄ ŋūūla̍lɛ̍īyo̍ chō kīōlōo̍ ndu̍ lāchī, kpe̍e̍kpe̍i̍ mī pa̍ŋgēle̍ kōŋ ō 
tōsā wu̍lɛ̄ī wūlɛ̄ī, mī dɛ̄ŋgūltā lēyīŋnda̍ŋ lā hūūlū. 

14Mɛ̄lɛ̄ka̍ Ya̍a̍wɛ̄ɛ̄ o̍ de̍ŋī o̍ ha̍la̍a̍ ni᷄ŋ cho̍o̍ cho̍o̍ pa̍ndāŋ. Sɛ̄kpɛ̄ Ā tūēī Mɛ̄lɛ̄ka̍ 
Bɛ̄ndōo̍ Kpo̍u̍ di̍ōm. 

15Ō vīi̍ ya̍a̍mɔ̍ɔ̍wa̍a̍ ndūa̍a̍ a̍ chīŋɔ̍ma̍ ndɔ̄ ma̍ lēyīŋnda̍ŋ mbo̍ sɛ̄ŋī nda̍ ā pīlɛ̍ŋ pi̍lɛ̍ŋ 
nda̍. 

Ō vīī vi̍i̍ nda̍ a̍ nyɛ̄ ŋūāla̍lɛ̍ī ŋūāla̍lɛ̍īyo̍ ma̍ nyāānu᷄ŋ. 

16Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ dɔ̍ɔ̍ŋ tu̍mbe̍ mbo̍ dēŋī, mɛ̄ŋnda̍ŋ o̍ pēe̍ mɛ̄ŋmā īhɛ᷄llo̍ mi̍ 
mā fāŋa᷄ŋ, lūmūŋ yīŋgi̍lɛ̍i̍yo̍ŋ lēbɛ̄ŋgu̍ di̍ di̍ mi̍ ŋ̄ chɔ̄mnu᷄ŋ de̍ŋ de̍ŋ. 

17Mɛ̄ɛ̍ ya̍ wa̍ o̍ dɛ̍nɛ̍ pa̍lāā bɛ̄ndōo̍ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo̍ o̍ fo̍ndāŋ ndɔ̄ɔ̍ chōo̍ 
cho̍o̍ mbo̍ sīɛ̄ndī bāa̍ mbo̍ sāā ya̍, mbo̍ sōlī ya̍ o̍ lūmīī yīŋgi̍lɛ̍i̍ye̍ ni᷄ŋ. 

18Ya̍a̍mɔ̍ɔ̍wa̍a̍ nīa̍a̍ nda̍ a̍a̍ hi̍o̍ū ya̍ māyōōmū, kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndīāā 
ya̍ nda̍ o̍ bā, wānāa̍ tu̍l ha̍ā ya̍ lēyɛ̄ wa̍ mbo̍ sōlī ya̍ nda̍ o̍ ba̍. 

19Pāa̍le̍ kpūndɔ̍ɔ̍ wa̍ ya̍ chōo̍ le̍ŋ, pāa̍le̍ le̍ŋ nda̍ hu᷄ŋ de᷅l la̍ chōo̍ ni̍. Kɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ hi̍a̍lū ya̍ nda̍ o̍ bā. 

20Mbo̍ sōlī ya̍ nda̍ tɛ̄ɛ̄ŋ, mbo̍ yāā ya̍ nāa̍ nyɛ̄ nyɛ̄ yɔ̍nūŋ ya̍ le̍ wa̍. Mbo̍ chīɔ̄ū yōōmū 
nūu̍, kāni̍ fu̍u̍le̍, le̍ mɛ̄ɛ̍ o̍ hi̍ni̍ kɔ̄l a̍ ya̍ yɛ̍. 

21Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l la̍ dɛ̍nɛ̍ kɛ̍ndɛ̄ bɛ̄ndū, kāni̍ fo̍ndōle̍ le̍ mɛ̄ɛ̍ ya̍ I̍ to̍sa̍ sūɛ̍i̍ 
cho̍ sa̍kpō ndu̍ o̍ hɔ̄l le̍ yɛ̍. 

Ō lo̍ o̍ ko̍ŋ mbo̍ dūāū ya̍ sa̍lā, fo̍ndōle̍ ō sāālu̍ŋ māā bālā nīla̍ cho̍ o̍ sūɛ̍i̍ wɔ̄ɔ̍ŋ ni᷄ŋ 
te̍. 

22I̍ bi̍ī mi̍ chu̍ā sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ kpo̍u̍. Mɛ̄lɛ̄ka̍ ni̍ ya̍ I̍ cho̍ pīɛ̄īyo̍ wo̍, I̍ 
fe̍e̍ŋ o̍ nɛ̄i̍ ndɔ̄ɔ̍ chōo̍ le̍. I̍ to̍sā yɔ᷅ŋ wɔ̄ɔ̍ŋ wāā le̍nde̍ le̍. 

23Nyɛ̄ o̍ nyɛ̄ sāwāla̍ ndɔ̄la̍ŋ lā dīmī, ō pīlɛ̍ bɛ̍ɛ̍ I̍ me̍l ndu̍ lɛ̄ŋ te̍. I̍ tɛ̍ɛ̍mbu̍u̍ sa̍wāla̍ 
ndɔ̄la̍ŋ ō pīlɛ̍ bɛ̍ɛ̍ le̍. 

24Ndu̍yɛ̍ Mɛ̄lɛ̄ka̍ sīnā māā I̍ to̍sa̍l i̍sɔ̍ɔ̍ o̍ īsɔ̄ɔ̍ wɔ̄ɔ̍ŋ te̍. 

Ō sīnā māā bālā nīla̍ cho̍ ō īsɔ̄ɔ̍ o̍ īsɔ̄ɔ̍ wɔ̍ɔ̍ŋ ni᷄ŋ te̍. 

25Le̍ he̍ī ō ke᷄ ya̍ fāndāa̍, fo̍ndōle̍ le̍ mɛ̄ɛ̍ ya̍ I̍ to̍sa̍ nyɛ᷄ cho̍ sa̍kpō ndu̍ o̍ hɔ̄l lo̍ yɛ̍, le̍ 
mɛ̄ɛ̍ o̍ si̍nā māā I̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̄ɔ̍ŋ te̍ yɛ̍. 

26Ōo̍ Mɛ̄lɛ̄ka̍ Ya̍a̍wɛ̄ɛ̄, wānāa̍ hi̍a̍ū la̍chi̍ a̍ tīīnda᷄ŋnda̍ ndāla̍ŋ dɔ̄wɔ̄ɔ̍ o̍ nūm ni̍ŋ nda̍, 
wāa̍ ŋ̄ wā nda̍ kɔ̄ɔ̄lī ni̍. Wānāa̍ cho̍ nu̍m o̍ hɔ̄l sa̍kpō wa̍ dɛ̍nɛ̍ kɛ̍ndɔ̄ɔ̍ ŋ̄ tōsāl nda̍ 
le̍ te̍le̍ŋ o̍ te̍le̍ŋ ni̍. 

27Wānāa̍ kɔ̄ltā ndāla̍ŋ lā chō lā dīāndāā wa̍la̍ŋ nda̍, kɛ̄ndɛ̄i̍ ŋ̄ tōsāl nda̍ ni̍. Kɛ̍ 
wānāā dɛ̍nɛ̍ wɔ̍ɔ̍ŋnda̍ nda̍, nɛ̄i̍ nda̍ pi̍la̍ cho̍ chōo̍ wo̍, O̍ nɛ̄ī wa̍ā le̍ndo̍o̍ chōo̍ ko̍ni̍ 
ŋ̄ bīī nda̍ ni̍. 

28Wānāa̍ tu̍si̍ŋ to̍o̍lō wa̍, pīŋīo̍o̍ ŋ̄ pīŋī yo̍o̍mūlā ndāla̍ŋ ni̍, wānāā hɔ̄lāā hēēlāa̍ 
nda̍ mā tu̍si̍ nda̍ hɔ̄lla̍ lɛ̄ŋ. 

29Mɛ̄lɛ̄ka̍ Ya̍a̍wɛ̄ɛ̄, nu̍m yɔ̍ŋgū ya̍ nyɛ̄ wa̍wo̍ŋndo̍ o̍ nɛ̄ī ni̍, le̍ mī chɛ̍. Nu᷄m pi̍sī ya̍ 
nyūmnda̍ŋ nda̍ŋ lāchī a̍ nyɛ̄ nūm wa̍wo̍ŋndo̍ ni̍. 

30Nu᷄m lu̍e̍ī ya̍ kpāāyāa̍ ni̍ Mɛ̄lɛ̄ka̍ mī nɔ̍la̍ mī sɔ̍ŋga̍ a̍ ya̍a̍mɔ̍ɔ̍wa̍a̍ nīa̍a̍. Kpākīla̍ 
ka̍lā ka̍lā yɔ̍ɔ̍mɔ̍ɔ̍va̍a̍ nīa̍a̍ tāŋgūl le̍ chi̍e̍e̍ŋ nda̍ŋ māndāa̍ la̍ŋ mī nɔ̍la̍ mī he̍l ta̍ŋ, 
mī kɔ̍ yɔ̍m nda̍. 

31Mɛ̄lɛ̄ka̍ ho̍ō ō chō Mɛ̄lɛ̄ka̍ sa̍ndu̍. Dīōmndā ndɔ̄la̍ŋ lā chō dīōmndā wānā ti̍i̍nda̍ŋ. 
Wānāa̍ ku̍ā nāa̍ ndu̍ chu̍a̍ le̍ mbō mānda̍ nda̍ wa̍, māndāa̍ o̍ ma̍ndā nda̍ ni̍. 

32Mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ Mɛ̄lɛ̄ka̍ Ya̍a̍wɛ̄ɛ̄ kɔ̍ɔ̍lī le̍, ndu̍ pīlɛ̍ kpe̍ cho̍ Mɛ̄lɛ̄ka̍ 
ni̍. Mɛ̄lɛ̄ka̍ nāa̍, ndu̍ pīlɛ̍ kpe̍ cho̍ pōū kpo̍o̍wa̍ na̍a̍ ŋ̄ vīāŋnūŋ le̍bɛ̍ŋgu̍ le̍ na̍a̍ 
māndāa̍ wo̍ ni̍. 

33Mɛ̄lɛ̄ka̍ cho̍ wāna̍ ma̍ndā ya̍ wo̍ ni̍, mɛ̄ɛ̍ kpākī ka̍lā ka̍lā bɛ̄ndōo̍ ō māndā nu̍a̍ā 
chi̍o̍o̍ yɛ̍. Bā o̍ bā ya̍ I̍ kɔ̍, ndu̍ ma̍ndā ya̍ nī, nyɛ̄ o̍ nyɛ̄ yɔ̍nūŋ ya̍ le̍. 

34Mbō kīndi̍ ya̍ pēlo̍ŋ pɔ̍ŋ mɛ̄ɛ̍ kīa̍llo̍ ō wā nu̍a̍ā yɛ̍, I̍ nya̍a̍nu̍ŋ bɛ̍ɛ̍ I̍ de᷅l te̍. Mbō 
tōsa̍ mī si̍m o̍ pēmbēi̍ lāndɔ᷄ŋndo̍ I̍ nɔ̍lā mī de̍l te̍. 

35Mbo̍ pɛ̄ɛ̄kū ya̍ a̍ chɔ̄ūwo̍, ā yɔ᷄ŋ bɛ̍ɛ̍ āā chīɔ̄ū nda̍ tōōsi̍a̍a̍ a̍ chīli̍ŋnde̍ wo̍, I̍ nɔ̍lā 
mī sɔ̍ŋga̍ a̍ ndu̍. 

36Ōo̍ Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ wāna̍ ma̍ndā ya̍ wo̍ ni̍, mɛ̄ɛ̍ pūa̍a̍ chɔ̄ūwa̍ bīī nu̍a̍ā 
nyɛ̄la̍ ma̍ndā ndā la̍ŋ o̍ lābā mī lā mānda̍ nda̍ o̍ chɔ̄ūwo̍ ni᷄ŋ yɛ̍, le̍nde̍ ŋ̄ lo̍ o̍ ko̍ŋ 
ni̍, ma̍ chīīndīāā yōōmū nūu̍. Mālā ŋ̄ māla̍ ya̍ wo̍, ō tōsa̍ mi̍ fu̍lā tɔ̍ɔ̍. 

37A̍ ke̍ ya̍ fo̍ndāŋ fɛ̄kɛ̄īyo̍ nāa̍ ya̍ I̍ nɔ̍lā mī sɔ̍ŋga̍ wa̍. Ndu̍yɛ̍ pēlūŋ nu᷄ŋ chō ŋ̄ 
sīmūlāā yi̍, le̍ sɔ̍ŋgɔ̄ɔ̍, I̍ de᷅l te̍. 

38I̍ lo̍ ya̍a̍mɔ̍ɔ̍wa̍a̍ nīa̍a̍ tōūwɔ̄ɔ̍ mɛ̄ɛ̍ mi̍ kɔ̍ bi̍ī nda̍. I̍ chūa̍a̍ nda̍ tōūwɔ̄ɔ̍ ka̍ū, mīīŋgū 
bɛ̍ɛ̍ I̍ mi̍i̍ŋgu̍ kɔ̄ɔ̄lī le̍, I̍ lo̍ sɔ̍ŋgɔ̄ɔ̍ a̍ nda̍ mi̍ chi̍ī nda̍ mɛ̍u̍. 

39Mi̍ su̍āŋ nda̍ ma̍ dēlī lɛ̄ŋ lɛ̍ɛ̍si̍ɛ̍ŋ, ō pīlɛ̍ bɛ̍ɛ̍ nɔ̍la̍ mbō chɛ᷄ŋ te̍, 

ō ya̍ I̍ su̍āŋ ko̍ mbō de᷄l I̍ nɛ̍i̍ ndu̍ a̍ bɛ̄ŋgu̍. 

40Kāni̍ fo̍ndōle̍, a̍ lo̍ o̍ ko̍ŋ ma̍ lūēī ya̍ kpāāyāa̍, le̍ mī chi̍e̍i̍ a̍ ya̍a̍mɔ̍ɔ̍wa̍a̍ nīa̍a̍ mī 
ye᷅m nda̍. 

41A̍ to̍sa̍ mi̍ ya̍a̍mɔ̍ɔ̍wa̍a̍ nīa̍a̍ ā nyāānu᷄ŋ ya̍. Wānāa̍ to̍l la̍ lēyɛ̄ wa̍ I̍ di̍u̍ nda̍ mi̍ chi̍ī 
a̍ nda̍ kpo̍u̍. 

42Ya̍a̍mɔ̍ɔ̍wa̍a̍ nīa̍a̍ ā wa̍ ye̍e̍la̍ŋ mɛ̄līo̍o̍ kpe̍e̍kpe̍i̍ le̍ wāna̍ ma̍lā nda̍ wo̍, kɛ̍ ā sɔ̄la̍ 
wa̍nā le̍. Ma̍ kōŋūl nāa̍ Mɛ̄lɛ̄ka̍ chūā le̍ mālāa̍ kɛ̍ ō mūli̍ nda̍ dīōm te̍. 

43Mi̍ fu̍lī nda̍ ma̍ sīmnu᷄ŋ nyɛ᷅ fo̍ndō fu̍u̍ mɛ̄ɛ̍ chu̍ndo̍o̍ wā nu̍a̍ā lɛ̄ŋ. Nīɔ̄ūwo̍ nda̍ 
mi̍ pɛ̍tɛ̍kīāā nda̍ mɛ̄ɛ̍ lōōlīo̍o̍ ō wa̍ nu̍a̍ā o̍ nɛ̄i̍ mī wāŋnda̍ pɛ̄tɛ̍ki̍a̍a̍ ndu̍ yɛ̍. 

44Wānāa̍ si̍mu̍l la̍ māā I̍ vɛ̍ nda̍ chōo̍ Ma̍sā le̍ wa̍, ma̍ bīī ma̍ pīŋī ya̍ nda̍ o̍ bā, 
Mɛ̄lɛ̄ka̍, ma̍ bīī ma̍ sīīŋgūū ya̍ Māsāa̍ lɛ̄ŋīī fa̍ŋā fāŋā chōo̍. Wānāā ya̍ i̍i̍ si̍nā bɛ̍ɛ̍ 
pa̍a̍ndū le̍ wa̍, ā sīmnu᷄ŋ wa̍nāā wāā ya̍ o̍ bā bɛ̄ŋgu̍. 

45Wānāa̍ cho̍ o̍ lɛ̄ŋīī chēle̍ŋ ni᷄ŋ nda̍, mɛ̄ɛ̍ nda̍ tūēī a̍ ya̍ o̍kɔ̄ɔ̄, ma̍ hu᷄ŋ tu̍ndu᷄ŋ ya̍ o̍ 
lābɛ̄ŋgu̍ ni᷄ŋ, ma̍ tōsā nyɛ̄ ya̍ I̍ di̍mūl nda̍ le̍ tōsāa̍ wo̍. 

46Mɛ̄ɛ̍ nda̍ chīi̍ tūēī a̍ ya̍ o̍kɔ̄ɔ̄, kpo̍u̍ mi̍ yōōmūa̍ŋ mā fūlā a̍ nda̍ po̍, ma̍ fūlā nyīīyāa̍ 
o̍ chi̍e̍e̍ŋ nda̍ŋ cho̍ ŋ̄ bālāā a̍ kpākīla̍ ka̍lā ka̍lā la̍ŋ le̍ nda̍ māndāa̍ wo̍ŋ ni᷄ŋ, ma̍ 
hūŋ. 

47Mbɔ̄ lēkɛ̍ndɛ̍ī Mɛ̄lɛ̄ka̍ Ya̍a̍wɛ̄ɛ̄ ā chō yōōmū. Sāŋgālāa̍ chō le̍ nūm Mɛ̄lɛ̄ka̍ nūu̍, 
Mɛ̄lɛ̄ka̍ ma̍ndā ya̍ wo̍. Ā chō ō bɛ̄ndū Mɛ̄lɛ̄ka̍. Nu᷄m cho̍ wāna̍ pi̍ŋī ya̍ wo̍ ni̍. 

48Mɛ̄lɛ̄ka̍ ke̍ ya̍ kpāāyāa̍ mi̍ ya᷅m ya̍a̍mɔ̍ɔ̍wa̍a̍ nīa̍a̍. 

Ō tōsa̍ mi̍ lɛ̄ŋīi̍ cho̍ bɛ̍ɛ̍ lɛ̄ŋīī chēle̍ŋnde̍ ve̍ Ī lūɛ̄ī ya̍ o̍ bā bɛ̄ŋgu̍. 

49Mɛ̄lɛ̄ka̍ bāŋa̍ ya̍ ya̍a̍mɔ̍ɔ̍wa̍a̍ nīa̍a̍ o̍ bā. 

Ōo̍ Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍ mi̍ ya᷅m ya̍a̍mɔ̍ɔ̍wa̍a̍ nīa̍a̍. 

A̍ so̍li̍ ya̍ wānāā kɔ̄l vēsɛ̍i̍ bɛ̍ndū o̍ bā Mɛ̄lɛ̄ka̍. 

50Le̍ he̍ī, I̍ cho̍ nu̍m līsā wānāā lēkāa̍wa̍ tɛ̄ɛ̄ŋ, mī chɔ̍m a̍ wa̍lta̍ kɛ̍ndɛ̄lā ŋ̄ tōsā la̍ŋ 
o̍kɔ̄ɔ̄. I̍ cho̍ nu̍m chūūndūū o̍ chōndo̍ŋ ni᷄ŋ. 

51Mɛ̄lɛ̄ka̍ tōsa̍ mi̍ Māsa̍ ndɔ̍ o̍ hɛ̍li̍ wo̍ ō yām chɔ̄ūlā bɔ̄ɔ̍ bɔ̍ɔ̍. 

Ō chɔ᷄m kāālā sa̍kpōo̍ nāa̍ Māsāa̍ Dēēve̍ chu̍a̍, māsa̍ o̍ hɛ̍li̍ a̍ pūlālē ndɔ̄ kpo̍u̍ wo̍. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 23 

Dīōmndā mɛɛ̄l̄āālā Dēēve̍ mɛɛ̍l̍u̍ dīmī la̍ŋ. 
1Māsa̍ Mɛ̄lɛ̄ka̍ sōli̍ tɔ̍ɔ̍ I̍sɔ̄lūɛ̄ī mbo̍ hīāū kpo̍u̍ wo̍ wa̍ Dēēve̍ po̍ Chɛ̄ɛ̍se̍ wo̍ ni̍. 
Mɛ̄lɛ̄ka̍ Che̍kɔ̍pū ndu̍ o̍o̍ pi̍ɛ̍ī yo̍, ndu̍ pi̍la̍ kpe̍e̍kpe̍i̍ ndu̍ o̍o̍ hɛ̍li̍ ndu̍ ni̍. Ndu̍yɛ̍ ō 
wa̍ wāna̍ ŋ̄ chōndu̍ kɛ̍ndɛ̄. Dīōmndā mɛ̄ɛ̄lāālā Dēēve̍ mɛ̍ɛ̍lu̍ dīmī lɔ̍ɔ̍ pa̍ mbo̍ wū 
la̍ŋ la̍ŋ wa̍ la᷅ŋ ni̍. Mbo̍ dīmī āā, 

2“Nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ke᷄ ya̍ yōōŋgōo̍ le̍ mī di̍mi̍. 

Ō dɔ̄ū ya̍ lēdīōm o̍ sōndō. 

3Mɛ̄lɛ̄ka̍ I̍sɔ̄lūɛ̍i̍ya̍ pīɛ̄īyo̍ ō dīmu̍l la̍ Īsɔ̄ɔ̍.” Wāna̍ ma̍ndā I̍sɔ̄lūɛ̍i̍ wo̍ ō dīmi̍ āā, 
“Wānā o̍ wāna̍ wa̍ pɛ̍ wa᷅ŋnda̍ chīla̍ŋ, mbō wa̍ sa̍kpō a̍ nda̍, ndu̍yɛ̍ mbo̍ nɔ̄ bɛ̄ɛ̄le̍ŋ 
le̍ ya̍ Mɛ̍lɛ̄ka̍, 

4wānā wa̍ā le̍nde̍ yōōmū ndɔ̄ɔ̍ ō wā ma̍wa̍ā mɛ̄ɛ̍ yɛ̄ŋndē īdīi̍le̍ŋ lē wā nu̍a̍ā yɛ̍. 
Yōōmū ndɔ̄ɔ̍ ō wā ma̍wa̍ā mɛ̄ɛ̍ chōo̍ ō wā nu̍a̍ā ō tēŋgāā wa̍ke̍e̍ mī pāa̍le̍ŋ lē wa̍ 
fūlā bɛ̄ndōo̍ yɛ̍. Mɛ̄ɛ̍ pīɔ̍ɔ̍ sīā nu̍a̍ā mī bīllo̍ wa̍ pūīyo̍ ītɛ̍ɛ̍ tɛ̍ɛ̍ye̍ yɛ̍, le̍nde̍ yōōmū 
ndɔ̄ɔ̍ ō wā ni̍.” 

5Wānāa̍ fu̍la̍ o̍ pūlālē nīle̍ŋ chōo̍ wa̍, nu̍a̍ā yōōmūlā ndāla̍ŋ lā wā ni̍ŋ ni̍ a̍ sa̍lā 
bɛ̄ndū, Mɛ̄lɛ̄ka̍ dūāū ni̍ŋ nda̍ wo̍. Kpe̍ma̍ Mɛ̄lɛ̄ka̍ yi̍i̍ a̍ ya̍ wo̍ ō cho̍ kpe̍ma̍ ta̍mbu̍ 
le̍ o̍ cho̍ le̍. Kpe̍ma̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Mɛ̄lɛ̄ka̍ chō būŋgɛ̄ī ndūɛ̍i̍ pēēlū, 
ndu̍yɛ̍ mbō hīōū lāchī a̍ ya̍ mālāa̍ le̍ te̍le̍ŋ o̍ te̍le̍ŋ. 

6Kɛ̍ wānāa̍ kɛ̍ɛ̍ Mɛ̄lɛ̄ka̍ wa̍ nda̍ ki̍nɛ̍i̍, mɛ̄ɛ̍ nda̍ vīāū nu̍a̍ā bīllo̍ o̍ sa᷄llo̍ chōo̍ yɛ̍ le̍nde̍ 
nda̍ wā ni̍ŋ a̍ vi̍a̍u̍wāā ni̍. Mɛ̄ɛ̍ nda̍ wō nu̍a̍ā yɔ̄ɔ̍ le̍ ndu̍ pīla᷄ŋndo̍ a̍ bā yɛ̍, le̍nde̍ nda̍ 
wō nda̍ ni᷄ŋ le̍ pīla᷄ŋndo̍ ni̍. 

7Ā chō nda̍ hūnɔ̄ɔ̄ nyīndɔ̄ɔ̄ o̍ yīŋ mɛ̄ɛ̍ nda̍ nyīndū nu̍a̍ā yɔ̄ɔ̍ŋ a̍ lɛ̍ɛ̍ŋndo̍ ɔ̄ɔ̄ a̍ 
tīīnda᷄ŋndo̍ le̍ mu̍ŋ lōmɔ̄ɔ̍ yɛ̍ mā ŋūɛ̄ kpo̍u̍. 

Dēēve̍ so̍vɛīy̍a̍a̍ ndūa̍a̍ fu̍la̍ tɔɔ̍ ̍wa̍ 
(Ko̍lo̍ni̍kō Tāso̍o̍ 11:10-41) 

8Dēēve̍ so̍vɛ̄i̍ya̍a̍ ndūa̍a̍ sɔ̍ŋga̍ sɔ̍ŋgā bɛ̄ndōo̍ ma̍ fūlā tɔ̍ɔ̍ wa̍ a̍ wa̍ ha̍ā ni̍. Ō tāso̍o̍ 
dīōla̍ŋ āā Chōōsɛ̍bī Bāsi̍ɛ̍bɛ̍tī, wānā wa̍ā Tɛ̍kɛ̍mɔ̄ŋ. Dēēve̍ so̍vɛ̄i̍ya̍a̍ ndūāā ya̍a̍wa̍a̍ 
fu̍la̍ tɔ̍ɔ̍ ma̍ hīāū ha̍ā kpo̍u̍ wa̍ pōo̍ ho̍ō o̍ wa̍ nda̍ bōlle̍ŋ ni̍. Te̍le̍ŋ pi᷅lɛ̍ o̍ sɔ̍ŋgɔ̄ pūm, 
pōo̍ ho̍ō ndu̍ pīlɛ̍ kpe̍ mbo̍ dīī ya̍a̍mɔ̍ɔ̍wa̍ kɛ̄mɔ̄ɔ̍ lē ŋɔ̄ma̍a̍ (800) a̍ ba̍l ndɔ̄ɔ̍. 

9So̍vɛ̄i̍ya̍a̍ ya̍a̍wa̍a̍ ka̍ŋ ō dīi̍ŋ ndɔ̄ɔ̍ wa̍ Ɛ̄li̍a̍a̍sā po̍ Do̍dō wo̍ ni̍. O̍ ku̍nda̍ A̍hi̍o̍ō wo̍ 
chōo̍ pōo̍ ho̍ō ndu̍ o̍o̍ fu̍la̍ ni̍. Pāa̍le̍ pi᷅lɛ̍ le̍ wa̍, mi̍ Fīli̍i̍tīāŋnda̍ chūūŋgi̍āŋ kpo̍u̍ le̍ 
sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. I̍sɔ̄lūɛ̍i̍ya̍ kpo̍u̍ ma̍ nyāānu᷄ŋ. Kɛ̍ Ɛ̄li̍a̍a̍sā ndu̍ nye̍e̍nu̍ŋ te̍. Ndu̍ 
ni̍, Dēēve̍ ni̍, mā sīmūl Fīli̍i̍tīāŋnda̍ ha̍ā, ma̍ kīālū nda̍ īchīɛ̍ɛ̍. 

10Mi̍ Ɛ̄li̍a̍a̍sā o̍ sɔ̍ŋgā sɔ̍ŋgāa̍ pīla̍ a̍ nda̍. Mɛ̄ɛ̍ o̍ sɔ̍ŋga̍ a̍ nda̍ te̍i̍ mi̍ bāa̍ kīāndū ndu̍ 
ni᷅ŋ pe᷅ŋ o̍ mūɛ̍i̍ chōo̍. Ndu̍yɛ̍ mi̍ Mɛ̄lɛ̄ka̍ mālā nda̍ ma̍ yām Fīli̍i̍tīāŋnda̍ ma̍ dīū nda̍ 
dīūwo̍ pīla̍ pa̍a̍le̍ le̍ŋ. Mɛ̄ɛ̍ sɔ̍ŋgɔ̄ɔ̍ chūū kpo̍u̍, mi̍ I̍sɔ̄lūɛ̍i̍ya̍a̍ nya̍a̍nu̍ŋ nda̍ a̍ mīīŋgū 
ni᷅ŋ le̍ wōlɔ̄ɔ̄lā chɔ̄ūlā Fīli̍i̍tīāŋāa̍ nda̍ dīu̍ wa̍ chɔ̄ɔ̄vi̍a̍a̍. 

11So̍vɛ̄i̍ya̍a̍ ya̍a̍wa̍a̍ ka̍ŋ ō yāa̍ ndɔ̄ɔ̍ wa̍ Si̍a̍māā ni̍, fi̍nyā ndɔ̍ dīōla̍ŋ āā Āki̍ī, wānā 
wa̍ā Ha̍lūāā chi̍e̍e̍. Te̍le̍ŋ pi᷅lɛ̍ wa̍ mi̍ Fīli̍i̍tīāŋnda̍ chūūŋgīāā pūa̍a̍ ndāa̍ chɔ̄ūwa̍ 
Lɛ̍hī, chi̍e̍e̍, le̍ sɔ̍ŋgɔ̄ɔ̍ a̍ I̍sɔ̄lūɛ̍i̍ya̍. Ma̍ chīŋa̍la᷅ŋ I̍sɔ̄lūɛ̍i̍ya̍ o̍ kpe̍le̍ la᷄m wa̍ o̍ chi̍o̍o̍ 
ho̍ō īkɛ̄i̍ yo̍ ni᷄ŋ. I̍sɔ̄lūɛ̍i̍ya̍ kpo̍u̍ ma̍ nyāānu᷄ŋ. 

12Kɛ̍ Si̍a̍māā ndu̍ nye̍e̍nu̍ŋ te̍. Mbo̍ kɔ̍ si᷅m o̍ kpe̍lo̍o̍ ho̍ō tɛ̄ɛ̄ŋ kpe̍e̍kpe̍i̍, mbo̍ 
chīŋa̍la᷅ŋ Fīli̍i̍tīāŋnda̍ a̍ sɔ̍ŋgɔ̄ɔ̍. Ndu̍yɛ̍ mbo̍ dīū nda̍ dīūwo̍ pīla̍. Mi̍ Mɛ̄lɛ̄ka̍ Ya̍a̍wɛ̄ɛ̄ 
to̍sā mbo̍ yām Fīli̍i̍tīāŋnda̍. 

13Te̍le̍ŋ pi᷅lɛ̍ wa̍, mi̍ Dēēve̍ nya̍a̍nu᷄ŋ ya̍a̍mɔ̍ɔ̍wa̍a̍ ndūa̍a̍ mbo̍ kɔ̍ vi̍o̍ŋnu᷄ŋ A̍du̍lām 
o̍ būūlōo̍ ni᷄ŋ. Fīli̍i̍tīāŋnda̍ nda̍ wa̍ o̍ ki̍a̍mbūe̍i̍ ndāa̍ ni᷄ŋ o̍ lɛ̄ŋndē dɛ̍ŋgbɛ̍ le̍ŋ 
Lu̍ɛ̍fēm Dēēve̍ ndu̍ o̍o̍ nɔ̍ pūa̍a̍ nda̍ a̍a̍ sɔ̍ŋgā sɔ̍ŋgā sɔ̍ŋgā bɛ̄ndōo̍ wa̍ ŋ̄wāŋ be̍le̍-

ya̍a̍ (30). O̍ pūa̍a̍ ka̍ŋ tɛ̄ɛ̄ŋ mi̍ wānāā yāa̍ a̍ ma̍lnu᷄ŋ a̍ te̍le̍ŋ wāŋnda̍ kāndū nu̍a̍ā 
wi̍tīi̍yo̍ŋ kōwɔ̄ɔ̍ wo̍ ki̍nɛ̍i̍, ma̍ kūā nāa̍ Dēēve̍ wa̍ ō vīāŋna᷄ŋ nda̍. 

14Ndu̍yɛ̍ a̍ te̍le̍ŋ ko̍ŋ Fīli̍i̍tīāŋnda̍ ā chūa̍ Bɛ̍ti̍lɛ̍hɛ̄m ni̍, ma̍ wā īchāli̍ lo̍ŋ. Dēēve̍ ndu̍ 
wa̍ ō vīāŋna᷄ŋ nda̍ pūa̍a̍ ndūa̍a̍. 

15Pāa̍le̍ pi᷅lɛ̍ mi̍ kōlɔ̄ɔ̍ bīī Dēēve̍. Mbo̍ dīmūl pūa̍a̍ ndūa̍a̍ āā, “Kōlɔ̄ɔ̍ bīī ya̍ ō bɔ̄ɔ̍. Tē 
ya̍ i̍i̍ sɔ̍la̍ pɛ̍ wa̍nā mī ndu̍ o̍o̍ ku̍e̍l la̍ Bɛ̍ti̍lɛ̍hɛ̄m mī ndu̍ o̍o̍ kɔ̍ ko̍ndūl la̍ mɛ̄ŋnda̍ŋ 
o̍ kpāki̍ chi̍o̍o̍ īkɛ̄i̍ ndu̍ o̍o̍ bɛ̍ndā bɔ̍ɔ̍.” 

16O̍ ko̍ŋ, mi̍ so̍vɛ̄i̍ya̍a̍ ya̍a̍wa̍ nda̍ a̍a̍ fu̍la̍ ha̍ā tɔ̍ɔ̍ le̍ sɔ̍ŋgɔ̄ɔ̍ wa̍, ā mālnu᷄ŋ ma̍ kɔ̍ 
chi᷅ŋa̍la᷅ŋ Fīli̍i̍tīāŋnda̍ a̍ sɔ̍ŋgɔ̍ɔ̍. Ma̍ kīndī kīndī ma̍ kēī Fīli̍i̍tīāŋnda̍ tɛ̄ɛ̄ŋ ma̍ kūā 
Bɛ̍ti̍lɛ̍hɛ̄m ma̍ kɔ̍ kɔ̍ndū mɛ̄ŋnda̍ŋ māŋ ma̍ hūŋ a̍ ma̍ŋ. Kɛ̍ Dēēve̍ chɛ̍l mbō ko᷄l 
ma̍ŋ te̍. Mbo̍ tālā ma̍ŋ lɛ̄ŋ, māā sa̍lā sōlīāā nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. 

17Mbo̍ dīmī āā, “Mɛ̄lɛ̄ka̍ Ya̍a̍wɛ̄ɛ̄, I̍ ko᷅l mɛ᷅ŋnda̍ŋ māŋ te̍. Tē ī ko̍l ma̍ŋ pɛ̍, so̍vɛ̄i̍ya̍a̍ 
ya̍a̍wa̍a̍ pi̍si̍ ha̍ā yōōmūlā ndāla̍ chi̍ ma̍ kūā le̍ ma̍ŋ nda̍ mɛ̄ɛ̍ tē ō wa̍ māā yɔ̄ŋɔ̄ɔ̄ pɛ̍ 
kōo̍ma̍ nda̍ŋ, ya̍ I̍ kɔ̍l ma̍ŋ ni̍.” Dēēve̍ chɛ̍l mbō ko᷄l mɛ̄ŋmā mā te̍. Ndu̍yɛ̍ pūa̍a̍ 
ya̍a̍wa̍ ha̍ā, sɔ̄ɔ̍ŋ tɔ̍ɔ̍ŋ nda̍ a̍a̍ to̍sā wo̍ŋ ŋ̍ wa̍ mu᷅ŋ ni̍. Mi̍ tɔ̍ɔ̍ ndāa̍ tīū lɛ̄ŋnde̍ŋ kpo̍u̍. 

18Ābi̍sīāā, pɔ̄mbɔ̄ɔ̍ Cho̍wa̍bī ndu̍ wa̍ pūa̍a̍ ŋ̍wa᷅ŋ be̍le̍-ya̍a̍ ka̍ŋ bōlle̍ŋ kpo̍u̍ ni̍. 
Ābi̍sīāā ko̍ŋ nda̍ Cho̍wa̍bī kālā nda̍ wa̍ (Sɛ̄lu̍i̍yā ni̍.) Te̍le̍ŋ pi᷅lɛ̍ Ābi̍sīāā ko̍ŋ ndu̍ 
pīlɛ̍ kpe̍ mbo̍ dīī ya̍a̍mɔ̍ɔ̍wa̍a̍ ndāa̍ kɛ̄mɔ̄ɔ̍ le̍ yāa̍ (300) a̍ ba̍l ndɔ̄ɔ̍. Ndu̍ bɛ̍ɛ̍ mi̍ tɔ̍ɔ̍ 
ndɔ̄ɔ̍ tīū kpo̍u̍ mɛ̄ɛ̍ so̍vɛ̄i̍ya̍a̍ ya̍a̍wa̍ ā fūla̍ tɔ̍ɔ̍ yɛ̍. 

19O̍ so̍vɛ̄i̍ya̍a̍ ŋ̍wa᷅ŋ be̍le̍-ya̍a̍ ka̍ŋ tɛ̄ɛ̄ŋ ndu̍ ndu̍ o̍o̍ hi̍o̍ū tɔ̍ɔ̍ fu̍lā. O̍ ko̍ŋ, ma̍ hāndū 
ndu̍ so̍vɛ̄i̍ya̍a̍ ka̍ŋ kpo̍u̍ bɔ̍lle̍ŋ. Kɛ̍ a̍ tɔ̍ɔ̍ ko̍ŋ kpo̍u̍, ndu̍ o̍o̍ fu̍la̍ tɔ̍ɔ̍ māā so̍vɛ̄i̍ya̍a̍ 
ya̍a̍wa̍ le̍. 

20So̍vɛ̄i̍ya̍a̍ nda̍ a̍a̍ fu̍la̍ ka̍ŋ tɔ̍ɔ̍ bɛ̍ndōo̍ wa̍, ō pīlɔ̍ɔ̍ dīōla̍ŋ āā Bɛ̄na̍yā, fi̍nyā ndɔ̍ 
dīōla̍ŋ āā Chɛ̄hōwa̍dā, wānā wa̍ā Ka̍bi̍sɛ̄ɛ̄l. Ndu̍ bɛ̍ɛ̍ mbo̍ tōsā sɔ̄ɔ̍ŋ tɔ̍ɔ̍ŋ bɛ̍ndo̍ŋ 
ta̍u̍ ta̍u̍. Ku̍u̍ba̍a̍ ŋi̍ɔ̍ɔ̍ŋāā pūm wa̍ Mo̍wa̍bī sɔ̍ŋgāa̍ pīla̍ nda̍ a̍a̍ sɔ̍ŋgā ni̍. Bɛ̄na̍yā 
ko̍ŋ ndu̍ di̍u̍ ku̍u̍ba̍a̍ ka̍ŋ ni̍. Pāa̍le̍ pi᷅lɛ̍ lē wa̍ vɛ̄lɛ̄ mi̍ mɔ᷄mndo̍ chūchū chūchɔ̄ɔ̍ 
pīla̍. Lāŋu̍nɔ̄ɔ̍ ho̍ō lo̍ bālɔ̄ɔ̍ mbo̍ kōmāl kpɔ̍kūŋndo̍ o̍ būūlōo̍. Mbo̍ dēl kpɔ̍kūŋndo̍ 
ho̍ō chōo̍ ndu̍ pīlɛ̍ mbo̍ dīī ndu̍. 

21Te̍le̍ŋ pi᷅lɛ̍ wa̍ vɛ̄lɛ̄, nda̍ lāŋu̍nɔ̄ I̍chi̍pīnɔ̄ pīlɛ̍ ma̍ sa̍āŋ sɔ̍ŋgɔ̄ɔ̍. Ndu̍yɛ̍ chēlu̍llo̍ pīla̍ 
I̍chi̍pīnɔ̄ɔ̍ ho̍ō ndu̍ o̍o̍ che̍lu̍l ni̍. Lāŋu̍nɔ̄ I̍chi̍pīnɔ̄ɔ̍ ho̍ō ndu̍ ndu̍ o̍o̍ nɔ̍ ba̍llo̍ o̍ bā. 
Bɛ̄na̍yā ndu̍ ndu̍ o̍o̍ nɔ̍ ba̍l te̍, yɔ̄m bīŋgīo̍o̍ ko̍ wa̍ ndu̍ o̍ bā ni̍. Kɛ̍ mi̍ Bɛ̄na̍yā si̍mūl 
ndu̍ ndu̍yɛ̍ mbo̍ nɔ̄lā mbo̍ pūū ndu̍ ba̍l ko̍ŋ o̍ bā, mbo̍ dīī ndu̍ a̍ ba̍l ndɔ̄ ko̍ŋ. 

22Sɔ̍ɔ̍ŋ tɔ̍ɔ̍ bɛ̍ndūŋ Bɛ̄na̍yā ndu̍ o̍o̍ to̍sā wo̍ŋ ŋ̍ wa̍ mu᷅ŋ ni̍. Mi̍ tɔ̍ɔ̍ ndɔ̄ɔ̍ tīū kpo̍u̍ 
mɛ̄ɛ̍ tɔ̍ɔ̍ pūa̍a̍ ya̍a̍wa̍ ō tīu̍ yɛ̍. 

23Ndu̍ bɛ̍ɛ̍ mbo̍ fūlā tɔ̍ɔ̍ ta̍u̍ ta̍u̍ o̍ pūa̍a̍ ŋ̍ wa᷅ŋ be̍le̍-ya̍a̍ ka̍ŋ tɛ̄ɛ̄ŋ. Kɛ̍ ndu̍ o̍o̍ si̍i̍ma᷅ŋ 
tɔ̍ɔ̍ a̍ pūa̍a̍ ya̍a̍wa̍ le̍. Pūa̍a̍ nda̍ a̍a̍ ma̍ndā Dēēve̍ wa̍ ki̍nɛ̍i̍, ndu̍ Dēēve̍ ndu̍ o̍o̍ kɛ̍si̍ 
nda̍ bōlle̍ŋ kpo̍u̍ ni̍. 

24-39So̍vɛ̄i̍ya̍a̍ ŋ̍wa᷅ŋ be̍le̍-ya̍a̍ nda̍ a̍a̍ fu̍la̍ ka̍ŋ tɔ̍ɔ̍ bɛ̍ndōo̍ wa̍ a̍ wa̍ ha̍ā ni̍. 

A̍sa̍hɛ̄l pɔ̄mbɔ̄ɔ̍ Cho̍wa̍bī, a̍ 

Ɛ̄līha̍nāŋ po̍ Do̍dō wo̍, fūlāa̍ Bɛ̍ti̍lɛ̍hɛ̄m chi̍e̍e̍, a̍ Si̍a̍māā nda̍ Ɛ̄li̍kā, wānāā wāā 
Ha̍lɔ̍dī chi̍e̍e̍, a̍ Hɛ̍lɛ̍sī, wānā wa̍ā Bɛ̍tɛ̄ɛ̄ a̍ I̍lūā po̍ I̍kɛ̍sīī wo̍, fūlāa̍ Tɛ̄ko̍wā, a̍ 
Ābīɛ̍ɛ̍sā, wānā wa̍ā A̍na̍tɔ̍tī, a̍ Mɛ̍bu̍nāī fūlāa̍ Hu̍sīāā, a̍ Sa̍li̍mɔ̄ŋ fūlāa̍ A̍hɔ̄ɔ̄, a̍ 
Ma̍ha̍lāī fūlāa̍ Nɛ̍to̍fā, a̍ Hɛ̍lɛ̍bī po̍ Ba̍nā wo̍, fūlāa̍ Nɛ̍to̍fā, a̍ I̍tāī po̍ Lu̍i̍bāī wo̍, wānā 
wa̍ā Ki̍bīāā o̍ būŋgɛ̄i̍ Bɛ̍ŋnja̍mīŋnde̍ ni᷄ŋ, a̍ Bɛ̄na̍yā, fūlāa̍ Pi̍lu̍a̍tɔ̄ŋ, a̍ Hi̍dāī fūlāa̍ o̍ 
lɛ̄ŋnde̍ cho̍ o̍ pēmbo᷄ŋ tɛ̄ɛ̄ŋ le̍ kɔ̄la̍ŋ Ka̍a̍sī le̍ŋ, a̍ Ābīa̍a̍bɔ̄ŋ wānā wa̍ā A̍lu̍a̍bī, a̍ 

A̍si̍ma̍vɛ̄ɛ̄, fūlāa̍ Ba̍hu̍lūīm, a̍ 

Ɛ̄li̍a̍a̍bā, wānā wa̍ā Si̍a̍a̍bɔ̄ŋ, a̍ Pūa̍a̍ Cha̍sīɛ̄ŋ nda̍, a̍ Chōna̍ta᷅ŋ, a̍ Si̍a̍māā fūlāa̍ 
Ha̍lūāā, a̍ 

A̍hīām po̍ Si̍a̍lūāā wo̍, fūlāa̍ Ha̍lūāā, a̍ Ɛ̄līfɛ̍lɛ̍tī po̍ Āha̍si̍bāī wo̍, fūlāa̍ Ma̍a̍kāā, a̍ 
I̍līām po̍ Āhīto̍fɛ̄l wo̍, fūlāa̍ Ki̍lō, a̍ Hɛ̍si̍lɔ̄, fūlāa̍ Ka̍mɛ̄l, a̍ Pa̍a̍lūāī, fūlāa̍ A̍lūāā, a̍ 
I̍kāl, po̍ Ne̍tāŋ ndo̍ fūlāa̍ So̍bāā, a̍ Ba̍nī, fūlāa̍ Ka̍a̍dī, a̍ Sɛ̍lɛ̍kī, wānā wa̍ā A̍mɔ᷅ŋ, a̍ 
Na̍ha̍lūāī, wāna̍ ndu̍ o̍o̍ bi̍i̍lūl Cho̍wa̍bī wōlɔ̄ɔ̄lā chɔ̄ūla̍ŋ ndo̍, a̍ fūlāa̍ Bīɛ̄ɛ̄lɔ̍tī, a̍ I̍lūā 
nda̍ Ka̍lūɛ̄ɛ̄ wānāā wāā Cho̍ta̍yā, a̍ Yūla̍yā Hi̍ta̍i̍tīi̍nɔ̍. Pūa̍a̍ nda̍ a̍a̍ fu̍la̍ ka̍ŋ tɔ̍ɔ̍ 
bɛ̍ndōo̍ wa̍ ā wa̍ kpo̍u̍ kpo̍u̍ ŋ̄wāŋ be̍le̍-ya̍a̍ a̍ wānāā ŋɔ᷄mmɛ̍ū. 

Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 24 

Dēēve̍ chɔm̍ Is̍ɔl̄ūɛi̍y̍a̍ bōllē pīlɛ ̍
(Ko̍lo̍ni̍kō Tāso̍o̍ 21:1-27) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍a̍ŋ vɛ̍lɛ̄ tu̍mbe̍ a̍ wāŋnda̍ I̍sɔ̄lūɛ̄ī. O̍ ko̍ŋ, mbo̍ 
tōsā mi̍ Dēēve̍ ma᷅l nda̍ o̍ kpūndɔ̍ɔ̍ ni᷄ŋ. Mbo̍ dīmūl Dēēve̍ āā, “Ba̍lu̍ wa᷅ŋnda̍ I̍sɔ̄lūɛ̄ī 
cho̍o̍ a̍ wāŋnda̍ Chu̍dā mā chɔ̍m nda̍ mɛ̄ɛ̍ nda̍ chō bōllē pīlɛ̍ yɛ̍.” 

2O̍ ko̍ŋ, mi̍ Dēēve̍ di̍mūl Cho̍wa̍bī, wāna̍ wa̍ pūa̍a̍ ndūa̍a̍ bōlle̍ŋ ndo̍ a̍ wānāā 
bɛ̄ndūa̍a̍ ā ti᷄ŋ āā, “Lā bālu̍ I̍sɔ̄lūɛ̍i̍ya̍ chōo̍ kpo̍u̍ ka̍ndu̍ŋ a̍ Da᷅ŋ chi̍e̍e̍ mbō kūɛ̄ a̍ 
lɛ̄ŋndē I̍sɔ̄lūɛ̍i̍le̍ŋ mɛ̄ɛ̄lu̍la̍ŋ, mī lā chɔ᷄m wāŋndā chīe̍e̍ya̍ kpo̍u̍ bo̍llē pīlɛ̍. I̍ ye̍e̍ma̍ 
mī si̍na̍ mɛ̄ɛ̍ nda̍ chō bōllē pīlɛ̍ yɛ̍.” 

3Kɛ̍ mi̍ Cho̍wa̍bī di̍mūl ndu̍ āā, “Fāllo̍ ŋ̄ chō Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ nūmndo̍ 
wo̍ pīɛ̄īyo̍ mbō tōsa̍ a̍ sa̍bū mī wāŋnda̍ I̍sɔ̄lūɛ̄ī a̍ hi̍o̍ū lāchī a̍ kūīyo̍ mbō hīōū mɛ̄ɛ̍ 
nda̍ chō nu̍a̍ā yɛ̍. Ndu̍yɛ̍ ŋ̄ chō pīɛ̄īyo̍ mbō tōsa̍ mā lo̍ yōōmū ha̍a̍a̍ mī he̍ī ī yɔ̄nu̍ŋ. 
Kɛ̍ I̍ chi̍ le̍ sa̍bū o̍ sābū ŋ̄ yēēma̍ le̍ wāŋnda̍ ha̍ā chɔ̄mndo̍ wo̍ le̍. 

4Kɛ̍ Dēēve̍ ye̍ŋ ndu̍ lānī le̍. Mbo̍ dīmūl nda̍ māā ā kɔ̍. O̍ ko̍ŋ mi̍ Cho̍wa̍bī nda̍ wāŋ 
bɛ̄ndūāā o̍ hɛ̍li̍ wa̍ ā mālnu᷄ŋ ma̍ kūā.” 

5Ma̍ tāŋ Chɔ̍ɔ̍dāŋ le̍e̍lōo̍ ma̍ kɔ̍ ka̍ndū wāŋnda̍ chɔ̄mndo̍ a̍ A̍lo̍yā chi̍e̍e̍, ma̍ kūā a̍ 
chi̍e̍e̍ wa̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Chɔ̍ɔ̍dāŋ ndo̍ ni᷄ŋ ndo̍. Ma̍ cha᷄ŋ lo̍ŋ 
ma̍ kūā Ka̍a̍dī chi̍e̍e̍, ma̍ hīāū Cha̍sɛ̄ɛ̄. 

6O̍ ko̍ŋ kɔ̍ɔ̍lī ma̍ māl lo̍ŋ ma̍ kūā Ki̍li̍a̍a̍dī, ma̍ cha᷄ŋ lo̍ŋ ma̍ kūā Ka̍dɛ̍sī, o̍ lɛ̄ŋndē 
Hi̍ta̍i̍tīi̍ya̍ ni᷄ŋ ma̍ māl vɛ̄lɛ̄ lo̍ŋ ma̍ kūā Da᷅ŋ. Ma̍ cha᷄ŋ Da᷅ŋ ma̍ kūā kūmbū pāa̍le̍ŋ 
lē dēllo̍ o̍ lɛ̄ŋndē Sa̍i̍dɔ̄ŋ le̍ŋ ni᷄ŋ. 

7Mɛ̄ɛ̍ nda̍ chɛ᷄ŋ lo̍ŋ ma̍ kūā Ta̍a̍yā, chi̍e̍e̍ wa̍ ō bālāā a̍ kpākī ka̍lā ka̍lā bɛ̄ndōo̍ wo̍. 
O̍ ko̍ŋ kɔ̍ɔ̍lī, ma̍ bālū chi̍e̍e̍ŋ Hi̍va̍i̍tīi̍ya̍ chōo̍ a̍ chi̍e̍e̍ŋ Ke̍na̍na̍i̍tīi̍ya̍ kpo̍u̍. Mɛ̄ɛ̍ nda̍ 
chīi̍ a̍ chi̍e̍e̍ŋ mu̍ŋ ma̍ kūā Bīɛ̄ɛ̄si̍ɛ̍bā chi̍e̍e̍ kūmbū tōūwo̍, le̍ kɔ̄la̍ŋ Chu̍dā. 

8Lɛ̄ŋndē lēŋ kpo̍u̍ ma̍ chīī le̍ŋ bālɔ̄ɔ̄. Ā chīi̍ pāŋgo̍ŋ ŋ̄ ŋɔ̍ma̍hīɔ̍ɔ̍lu̍ a̍ mālɔ̄ bi̍di̍i̍ŋ 
ma̍lāŋ nda̍ bɔ̄ŋā. O̍ ko̍ŋ kɔ̍ɔ̍lī, ma̍ cha᷄ŋ ma̍ mīīŋgū Chūlu̍sɛ̄lɛ̄m. 

9Ma̍ kɔ̍ do̍o̍ŋ Dēēve̍ ko̍na̍ mɛ̄ɛ̍ wāŋnda̍ chi̍e̍e̍ya̍ ā wa̍ bōllē pīlɛ̍ kpo̍u̍ kpo̍u̍ yɛ̍. Ma̍ 
dīmūl Dēēve̍ māā pūa̍a̍ bɛ̍nda̍ le̍ kɔ̄lā wāā o̍ chɔ̄ū wa̍ ā chō kpo̍u̍ kpo̍u̍ I̍sɔ̄lūɛ̄ī 
wāa̍la̍ŋ kɛ̄mɔ̄ɔ̍ lē ŋɔ̄ma̍a̍ (800,000), Chu̍dā wāa̍la̍ŋ kɛ̄mɔ̄ɔ̍ lē ŋūɛ̍ɛ̍nu̍ (500,000). 

10Kɛ̍ mɛ̄ɛ̍ Dēēve̍ chi̍i̍ wāŋnda̍ chɔ̄m kpo̍u̍, mbo̍ sɔ̄lā sīna᷄ŋndo̍ māā nyɛ̄ o̍ to̍sa̍ wo̍ 
ō bɛ̄nda̍ le̍. Mbo̍ dīmūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍, I̍ to̍sa̍ yɔ̄ŋ wɔ̄ɔ̍ŋ bɛ̄ndū. Ya̍ i̍i̍ 
nɔ̍ mī ya̍ i̍i̍ to̍sa̍ he̍ī le̍. Kɛ̍ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, me̍e̍nu̍ŋ ya̍ le̍ nyɛ̄ ya̍ I̍ to̍sa̍ wo̍. 
Sūɛ̍i̍ īdīɔ̄mnde̍ pīla̍ ya̍ I̍ to̍sa̍ ni̍.” 

11-12Mi̍ Mɛ̄lɛ̄ka̍ Ya̍a̍wɛ̄ɛ̄ lō o̍ ko̍ŋ mbo̍ dīmūl Dēēve̍ wāna̍ ndɔ̍ su̍a̍ā le̍ Mɛ̄lɛ̄ka̍ wo̍, 
ndu̍ yɔ̍nūŋ māā Ka̍a̍dī ni̍ āā, “Kɔ̍ mā kɔ̍ di̍mūl Dēēve̍ māā ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ 
māā I̍ cho̍ ndu̍ yɛ̄ pālāa̍ hāndɔ̄ɔ̄ chōo̍ le̍ nyɛ̄ o̍ to̍sa̍ wo̍. Le̍la̍ŋ I̍ cho̍ ndu̍ būŋga᷄ŋ kē 
ŋ̄gāa̍ mbō chūa̍ ī o̍ ye̍e̍mā ve̍. Ī kɛ᷅ o̍ kɛ᷅ o̍ chu̍a̍ pɛ̍ ndi̍ ya̍ I̍ to̍sāl ndu̍ ni̍.” Īdīi̍yo̍ pu̍ŋ 
dīi̍mā ndɔ̄ɔ̍ pīlɔ̍ɔ̍, mɛ̄ɛ̍ Dēēve̍ chɛ̍ŋ ndɔ̍ɔ̍ o̍ lūa̍ŋ, 

13mi̍ Ka̍a̍dī ku̍ā nāa̍ ndu̍ chu̍a̍. Mbo̍ kɔ̍ do̍o̍ŋ ndu̍ ko̍na̍ kpo̍u̍. Mbo̍ dīmūl Dēēve̍ āā, 
“Būŋgāŋ Mɛ̄lɛ̄ka̍ ke̍ nu̍m ndo̍ŋ ŋ̄ chō mu᷅ŋ ni̍. Būŋgɛ̄ī tāse̍i̍, wɔ̄sīla̍ŋ ŋ̄gāa̍ yīa̍a̍ŋ mā 
chō o̍ lɛ̄ŋndē nūmnde̍ŋ ni᷄ŋ. Ī dīi̍ŋ ndūɛ̍i̍, pāŋgo̍ŋ ŋ̄gāa̍ ā chō ya̍a̍mɔ̍ɔ̍wa̍a̍ nu̍nmda̍ 
kīlta̍ŋ. Ŋgāa̍ ndɔ̄ɔ̍ nāā wɔ̄ɔ̍ŋ di̍ū wa᷅ŋnda̍ wo̍ dēlɔ̄ɔ̍ o̍ lɛ̄ŋndē nūmnde̍ŋ ni᷄ŋ mbō tīu̍ 
lɛ̄ŋnde̍ŋ kpo̍u̍, pālɛ̍i̍ ī yāa̍ wāŋnda̍ chō pīɔ̍mnda̍ŋ. Būŋgāŋ ŋgāa̍ wo̍ŋ mu᷅ŋ ki̍nɛ̍i̍, ī 
ŋ̄ chō chūā ve̍ a̍ di̍mu̍l la̍, I̍ kɔ̍ di̍mūl Mɛ̄lɛ̄ka̍ Ya̍a̍wɛ̄ɛ̄.” 

14Dēēve̍ tūēīyɔ̄ɔ̍ yōōŋgōo̍ ho̍ō, mbo̍ dīmī āā, “Kpūndɛ̍ bɛ̄ndōo̍ kōma̍l la̍ fɔ̍. I̍ si̍nā 
mɛ̄ɛ̍ ya̍ I̍ cho̍ tōsā le̍. Kɛ̍ ndu̍yɛ̍ ō wa̍ bɛ̍ɛ̍ le̍nde̍, yɔ̄ŋi̍ wāna̍ chīo̍o̍ tūsi̍ ya̍ nyɛ̄ pālāa̍ 
chōo̍ yɛ̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ tu̍si̍ ya̍ nyɛ̄ pālāa̍ chōo̍. Fo̍ndōle̍ ndu̍ ndu̍ mbō nɔ̄ 
nyīɛ̍ɛ̍ye̍.” 

15O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ nāā wɔ̄ɔ̍ŋ di̍ū wa᷅ŋnda̍ wo̍ mbo̍ tīū lɛ̄ŋndē 
I̍sɔ̄lūɛ̍i̍le̍ŋ kpo̍u̍. Chɔ̍ŋ i̍di̍i̍yo̍ mbo̍ kūā pālɛ̍i̍ ī yāa̍ wāŋndā chīe̍e̍ya̍ chō wūo̍o̍ tu̍ŋ. 
Wāŋndā chi̍e̍e̍ya̍ a̍ vi᷅ o̍ pālɛ̍i̍ ya̍a̍ i̍ ke̍ŋ bɛ̄ŋgu̍ I̍sɔ̄lūɛ̄ī kpo̍u̍ wa̍ ā kpo̍u̍ kpo̍u̍ wāa̍la̍ŋ 
be̍le̍ ŋɔ̍mmɛ̍ū (70,000). 

16Mɛ̄ɛ̍ ki̍i̍la̍nɔ̍ Mɛ̄lɛ̄ka̍ wa̍ ko̍ŋ ba̍lɔ̄ɔ̍ a̍ nāā kōŋ ndo̍ ō wa̍ le̍ kɔ̄la̍ŋ Chūlu̍sɛ̄lɛ̄m 
tɛ̄ɛ̄mbūūwo̍, mi̍ nyīɛ̍ɛ̍ye̍ bīī Mɛ̄lɛ̄ka̍ Ya̍a̍wɛ̄ɛ̄ mbo̍ māŋgālā kɔ̄llo̍. Mbo̍ dīmūl 
ki̍i̍la̍nɔ̍ ndɔ̄ ko̍ŋ āā, “Hi̍a̍ū lɛ̄ lāchī le̍, nyɛ̄ ŋ̄ tōsa̍ wo̍ chō tūu̍le̍ŋ.” Ki̍i̍la̍nɔ̍ Mɛ̄lɛ̄ka̍ 

Ya̍a̍wɛ̄ɛ̄ ko̍ŋ ndu̍ o̍o̍ wa̍ nāa̍ Ālu̍a̍nā Chɛ̄būsa̍i̍tīi̍nɔ̍ ndu̍ o̍o̍ lu̍a̍ā wi̍tīi̍ŋ ndɔ̍ŋ nda̍ 
kpɛ᷅ŋ. 

17Mɛ̄ɛ̍ Dēēve̍ chɛ̍ ki̍i̍la̍nɔ̍ Mɛ̄lɛ̄ka̍a̍ ho̍ō, mbo̍ dīmūl Mɛ̄lɛ̄ka̍ Ya̍a̍wɛ̄ɛ̄ āā, “Mɛ̄lɛ̄ka̍ ya̍ 
to̍sa̍ yɔ̄ŋ wɔ̄ɔ̍ŋndo̍ ho̍ō ni̍, mi̍ tɛ̍ɛ̍mbūū a̍ nūm. Ō cho̍ wa᷅ŋnda̍ ha̍ā le̍. Wāŋnda̍ ha̍ā 
ā chō māchūāā māā lāsāā, mɛ̄ɛ̍ wānā ma̍ndāā lāsāa̍ ō wā nu̍a̍ā o̍ sāa̍ ndūa̍a̍ bā o̍ 
ye̍e̍mā nda̍ le̍ kɔ̄la̍ŋ ndo̍ lo̍ŋ nda̍ kūā ni̍ yɛ̍, le̍nde̍ nda̍ chō ya̍ o̍ bāni̍. Ō cho̍ nda̍ le̍ 
tɛ̍ɛ̍mbu̍u̍ a̍ nūm te̍. Le̍la̍ŋ ya̍ a̍ yu̍ŋgu̍ nūu̍ nāa̍ ŋ̄ nɔ̄ ni̍ mā tu̍si̍ nyɛ̄ pālāa̍ chōo̍.” 

18Pāa̍le̍ pi᷅lɛ̍ lē lēŋ kpe̍, mi̍ wāna̍ su̍a̍ā le̍ Mɛ̄lɛ̄ka̍ wo̍ Ka̍a̍dī o̍ ku̍ā nāa̍ Dēēve̍ chu̍a̍ a̍ 
yōōŋgōo̍. Mbo̍ kɔ̍ di̍mūl ndu̍ āā, “Kɔ̍ nāa̍ Ālu̍a̍nā o̍ lu̍a̍ā ba̍a̍līi̍ŋ ndɔ̍ŋ nda̍ mā kɔ̍ 
ta̍ŋgūl ndo̍ lo̍ŋ le̍ Mɛ̄lɛ̄ka̍ Ya̍a̍wɛ̄ɛ̄.” 

19O̍ ko̍ŋ mi̍ Dēēve̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Ka̍a̍dī mi̍ Ka̍a̍dī di̍mūl ndu̍ 
yɛ̍, mbo̍ cha᷄ŋ mbo̍ kūā. 

20Mɛ̄ɛ̍ Ālu̍a̍nā chɛ̍ Dēēve̍ hūnɔ̄ɔ̍ nda̍ pūa̍a̍ ndūa̍a̍ mbo̍ kūā mbo̍ kɔ̍ tu̍ndu᷄ŋ Dēēve̍ 
lābɛ̄ŋgu̍ ni̍ŋ, mbo̍ fūūlūū hɔ̄lla̍ lɛ̄ŋ di̍, le̍ ndu̍ bɛ̄ɛ̄le̍ŋ kīo̍o̍. 

21Mbo̍ nyūnā Dēēve̍ āā, “vɛ᷅ ya̍ kōmāllo̍ ho̍ō fāllo̍?” Mi̍ Dēēve̍ di̍mūl ndu̍ āā, “I̍ hi᷅ŋ 
mā ke̍ ya̍ fo̍ndāa̍ ho̍ō mī pe̍ndū. I̍ ye̍e̍ma̍ mī te̍ŋgu̍l Mɛ̄lɛ̄ka̍ Ya̍a̍wɛ̄ɛ̍ ma̍āŋndo̍ 
na̍nu᷄ŋ, mī nyɔ̍ɔ̍lu̍ ndu̍ mbō fāŋa̍ na̍a̍ kpūndɔ̍ɔ̍ ho̍ō chōo̍.” 

22Mi̍ Ālu̍a̍nā di̍mūl ndu̍ a̍a̍, “Fāllo̍, tē le̍ fo̍ndāa̍ ho̍ō ni̍ chu̍a̍. Nyɛ̄ o̍ nyɛ̄ ŋ̄ yēēma̍ 
na̍nu᷄ŋ pɛ̍ le̍ Mɛ̄lɛ̄ka̍ kēi̍ chu̍a̍ mā ke̍ Nāūvāā nīa̍a̍ chō na̍nu᷄ŋ, tē a̍ ye̍e̍ma̍ sa̍lā 
lūāmāā sōlī pɛ̍ ā bīī ā dīī. Yɔ̄mīī na̍a̍ ŋ̍ lūāā ba̍a̍līi̍yo̍ŋ nde̍ ni̍, ī na̍a̍ ŋ̄ yīī na̍ūwa̍ o̍ 
lākɛ̄su̍ ve̍ ni̍, ndi̍ kpo̍u̍ ī chō na̍nu᷄ŋ, chu̍a̍ mā so̍li̍ sa̍lāa̍ lēcho̍ō.” 

23Mi̍ Ālu̍a̍nā hi̍a̍ū lāchī a̍ sūɛ̍i̍ mbo̍ dīmūl Dēēve̍ āā, “Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ 
bi̍i̍lu̍ sa̍lā nūmndo̍ fɔ̍.” 

24Kɛ̍ mi̍ Māsāa̍ Dēēve̍ di̍mūl ndu̍ āā, “Sāko̍, I̍ ye̍e̍ma̍ mā ke̍ ya̍ nyɛ̄ o̍ nyɛ̄ nūm fo̍ndō 
le̍. Chɔ̍m ya̍ ba̍a̍ I̍ pi̍a̍ndū. I̍ ye̍e̍ma̍ mi̍ so̍lī sa̍lāa̍ nāa̍ Mɛ̄lɛ̄ka̍ chūā a̍ nyɛ̄ kīāā le̍.” O̍ 
ko̍ŋ mi̍ Dēēve̍ pi̍a̍ndū ndu̍ fo̍ndāŋ ko̍ŋ o̍ bā a̍ nāūvāā kāŋ le̍ ka̍ni̍ŋ hu̍mbo̍ŋ be̍le̍-
ŋu̍ɛ̍ɛ̍nu̍. 

25O̍ ko̍ŋ kɔ̍ɔ̍lī, mi̍ Dēēve̍ ta̍ŋgūl ma̍āŋndo̍ lo̍ŋ mbo̍ sōlī sa̍lā lūāmāa̍ a̍ sa̍lā kɔ̄l 
nyūlōo̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ lēcho̍ō. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī pīɛ̄īlē 
ndɔ̄le̍ŋ, mbo̍ fāŋā I̍sɔ̄lūɛ̍i̍ya̍ nāā wɔ̄ɔ̍ŋ kōŋ chōo̍. 

Māsāā Bɛ̍ndūāā Tāsi̍a̍a̍ 

Māsāā Bɛ̍ndūāā Tāsi̍a̍a̍ 1 

A̍ mɛɛ̄ ̍Dēēve̍ wa̍ o̍ yu̍wɛi̍ ̍ndūɛi̍ ̍niŋ᷄ yɛ ̍
1Mi̍ ī yɔ̄ŋ mi̍ Māsā Bɛ̍ndōo̍ Dēēve̍ o̍ yu̍wā ni᷅ŋ ku̍ndɛ̍ɛ̄ bɛ̄ndū. Mɛ̄ɛ̍ o̍ yu̍wa̍ ni᷅ŋ te̍i̍, 
bu̍ɛ̍i̍yāā ndūa̍a̍ nda̍ a̍a̍ ku̍u̍mbu̍u̍ ndu̍ ni᷅ŋ bɛ̍ɛ̍ bi̍lāla̍ŋ, hūēīye̍ ndi̍ i̍i̍ ki̍o̍lū lɛ̍ ndu̍ 
lēkɔ̄ɔ̍ le̍. 

2O̍ ko̍ŋ, mi̍ bu̍ɛ̍i̍yāā ndūāā dīmūl ndu̍ āā, “Fāllo̍, a̍ yu̍wa̍ ni᷅ŋ ō bɔ̄ɔ̍. Le̍la̍ŋ ŋ̄ nūūvīāl 
lɔ̍ nu̍m chūāāmbɔ̄ lāāndū pɔ̄mbɔ̄ mbō hu᷄ŋ wa᷅ nu̍m īkɛ̄i̍, mbō mānda̍ nu̍m ndu̍yɛ̍, 
mbō hīnī nu̍m īkɛ̄i̍ le̍ nu̍m dīāllo̍ŋ tūūlōo̍.” 

3-4Ma̍ kēēlā hɔ̄lte̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, ma̍ sāālu᷄ŋ chu̍ā lāāndū pīlɛ̍ 
dīōla̍ŋ āā Ābi̍si̍a̍kī, wānā wa̍ā Si̍u̍nɛ̄m chi̍e̍e̍. Ndu̍yɛ̍ nāŋɔ̄ɔ̍ pīla̍ chūa̍a̍ ho̍ō ndu̍ o̍o̍ 
na̍nu᷄ŋ ni̍. Ma̍ yīl ndu̍ le̍ Dēēve̍ le̍ mbō wa̍ ndu̍ īkɛ̄i̍ mbō mānda̍ ndu̍. Kɛ̍ dɛ̍nɛ̍ o̍ 
dɛ̍nɛ̍ ke̍e̍ku̍ nda̍ tɛ̄ɛ̄ŋ nda̍ Dēēve̍ le̍. 

Ādo̍nic̍hā sii̍ŋ̍gu̍ŋ ndu̍ pil̍a̍ ma̍sāa̍ 
5-6Ndu̍yɛ̍ o̍ pūa̍a̍ Dēēve̍ wa̍ tɛ̄ɛ̄ŋ ki̍nɛ̍i̍, Ādo̍ni̍chā wa̍ ni᷅ŋ wānā ba̍nāa̍ kpo̍u̍ ni̍. Ndu̍ 
A̍bi̍sa̍lɔ̄m ndu̍ o̍o̍ chu̍u̍ o̍kɔ̄ɔ̄ ni̍. Ādo̍ni̍chā ko̍ŋ kāla̍ ndɔ̍ wa̍ Ha̍kāā ni̍. Ndu̍yɛ̍ 
Ādo̍ni̍chā bɛ̍ɛ̍ nāŋɔ̄ɔ̍ pīla̍ ndu̍ o̍o̍ na̍nu᷄ŋ ni̍. Ndu̍yɛ̍ Dēēve̍ fi̍nyā ndɔ̄ yɛ̍ ndu̍ o̍o̍ chɔ̍ 
bɛ̍ɛ̍ Ādōna̍i̍chā sūɛ̍i̍ wɔ̍ɔ̍ŋnde̍ tōsāa̍ ndu̍ o̍o̍ do̍u̍nūŋ tu̍mbe̍ a̍ ndu̍ le̍, fo̍ndōle̍ māā 
yɔ̄ŋi̍ o̍ tɛ̍ɛ̍mbu̍u̍ ndu̍ kɔ̄l. Pāa̍le̍ pi᷅lɛ̍, mi̍ Ādo̍ni̍chā o̍ di̍mī āā, “I̍ si̍nā māā ya̍ nɔ̍ ni̍ 
mī si̍mnu᷄ŋ māsāa̍ o̍ fōōfo̍ kɛ̄ki̍ɔ̍ɔ̍.” O̍ ko̍ŋ, mbo̍ chūūŋgīāā nyɛ̄lā nyāāna᷄ŋnda̍ su̍a̍a̍ 
ā nāŋ nda̍ŋ a̍ su̍a̍a̍ na᷅ŋ nyɛ̍lā lāŋ nda̍, ndu̍yɛ̍ o̍ ko̍ŋ kɔ̍ɔ̍lī, mbo̍ hɛ̄lī pūa̍a̍ kūā o̍ su̍a̍a̍ 
chōo̍ wa̍ ŋ̄wāŋ be̍le̍-ŋu̍ɛ̍ɛ̍nu̍ le̍ ndu̍ wa̍ā kɔ̄ɔ̄lī. 

7Mi̍ Ādo̍ni̍chā ka̍ndū bɛ̍ɛ̍ wa᷅ŋnda̍ kɔ̄lta̍ŋ mūlīo̍o̍ le̍ mā hīōū ndu̍ kɔ̄ɔ̄lī. Mbo̍ 
sūūki̍āŋ a̍ Cho̍wa̍bī wāna̍ wa̍ pūa̍a̍ chɔ̄ūwāa̍ Dēēve̍ fi̍nyā ndɔ̄ wa̍ kpo̍u̍ bo᷅lle̍ŋ ndo̍. 
Cho̍wa̍bī ko̍ŋ kāla̍ ndɔ̍ wa̍ Sɛ̄lu̍i̍yā ni̍. O̍ ko̍ŋ kɔ̍ɔ̍lī, mbo̍ sūūki̍āŋ vɛ̍lɛ̄ a̍ Ābīa̍a̍tā 
wāna̍ ndu̍ o̍o̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, nda̍ kpo̍u̍ mbo̍ mūlī nda̍ kūmbū ndɔ̄ɔ̍, ma̍ 
hīāū ndu̍ kɔ̄ɔ̄lī. 

8Kɛ̍ Sa̍dɔ̍kī, ō ndu̍ o̍o̍ so̍lī vɛ̍lɛ̄ sa̍lāa̍ o̍ Mɛ̄lɛ̄ka̍ lo̍ wo̍ ni̍, a̍ Bɛ̄na̍yā po̍ Chɛ̄hōwa̍dā 
wo̍, a̍ Ne̍tāŋ wāna̍ ndu̍ o̍o̍ su̍a̍ā le̍ Mɛ̄lɛ̄ka̍ wo̍, a̍ Si̍mɛ̄ī, a̍ Lu̍ɛ̍ī, a̍ pūa̍a̍ chɔ̄ūwāa̍ nda̍ 
a̍a̍ ma̍ndā Dēēve̍ wa̍, nda̍ ki̍nɛ̍i̍ nda̍ hīu̍ ndu̍ kɔ̄ɔ̄lī le̍. 

9Pāa̍le̍ pi᷅lɛ̍, mi̍ Ādo̍ni̍chā bɛ̍ɛ̍ndīa̍ŋ le̍ sa̍lāa̍ sōlīo̍o̍ o̍ fo̍ndāŋndo̍ dīōla̍ŋ āā pōū 
Lākɛ̄ū o̍ pēē pɔ̍mbɔ̄ɔ̍ īkɛ̄i̍ dīōla̍ŋ āā Ɛ̄nīlo̍kɛ̄ɛ̄. Mbo̍ vēēlū pɔ̄mbūāā ndūa̍a̍ ā pīli̍a̍a̍ 
kpo̍u̍, a̍ wāŋ bɛ̄ndūāā lēlɛ̄ŋnda̍ Chu̍dā o̍ sa̍lāa̍ ho̍ō sōlīo̍o̍. Mbo̍ dīī sāa̍, a̍ nāūwa̍, o̍ 
ko̍ŋ kɔ̍ɔ̍lī, a̍ nāūwāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ mbo̍ sōlī nda̍ sa̍lāa̍. 

10Kɛ̍ Sɔ̍lɔ̍mɔ̄ŋ pɔ̍mbɔ̄ ndɔ̄ ni̍, a̍ Ne̍tāŋ wāna̍ ndu̍ o̍o̍ su̍a̍ā le̍ Mɛ̄lɛ̄ka̍ wo̍, a̍ Bɛ̄na̍yā, 
a̍ pūa̍a̍ chɔ̄ūwāā nda̍ a̍a̍ ma̍ndā Dēēve̍ wa̍, nda̍ nda̍ ki̍nɛ̍i̍ ō vēēlu̍ nda̍ o̍ sa̍lāa̍ ho̍ō 
le̍. 

Ā Sīīŋgu̍u̍ Sɔl̍ɔm̍ɔŋ̄ māsāa̍. 



730 

 

 
Kisi Bible Quick 

© 2013 Bible Society in Liberia. 
 

 
 

 

11Mɛ̄ɛ̍ Ne̍tāŋ wāna̍ ndu̍ o̍o̍ su̍a̍ā le̍ Mɛ̄lɛ̄ka̍ wo̍ ō chē nyɛ̍ yɔ̍nu̍ŋ ndo̍, mbo̍ mālnu᷄ŋ 
mbo̍ kūā nāa̍ Bāāsi̍ɛ̍bā kālāa̍ Sɔ̍lɔ̍mɔ̄ŋ chu̍a̍. Mbo̍ kɔ̍ di̍mūl ndu̍ āā, “Bāāsi̍ɛ̍bā, ā 
sīnā pa̍ māā Ādo̍ni̍chā po̍ Ha̍kāā wo̍ ō sīīŋgu̍u̍ ndu̍ pi̍la̍ māsāa̍? Ndu̍yɛ̍ sīnā bɛ̍ɛ̍ 
Māsā Bɛ̍ndōo̍ Dēēve̍ o̍ si̍na̍ a̍ ndi̍ o̍kɔ̄ɔ̄ le̍. 

12Le̍la̍ŋ nyɛ̄ ya̍ I̍ cho̍ nu̍m dīmūl lo̍, tē ā ye̍e̍ma̍ pɛ̍ nūm ni̍, Sɔ̍lɔ̍mɔ̄ŋ po̍ nu̍m ni̍ mī 
lā lo̍ yōōmū, mɛ̄ɛ̍ chɔ̍ŋ mā kɔ̍ di̍mūl Māsā Bɛ̍ndōo̍ Dēēve̍ a̍ ndi̍ o̍kɔ̄ɔ̄. 

13Chɔ̍ŋ le̍ pi᷅lɛ̍ kpe̍ mā ko̍ma̍l Dēēve̍, mā kɔ̍ di̍mūl ndu̍ āā, ‘Māsāa̍, a̍ chu̍e̍l la̍ būŋgɛ̄i̍ 
ma̍ mēnāla᷄ŋ ya̍ māā tē a̍ hu̍ŋ fa̍ŋā pɛ̍, po̍ nūu̍ Sɔ̍lɔ̍mɔ̄ŋ cho̍ mīīŋgū māsāa̍ o̍ fōōfō 
nu̍mndo̍ ni̍. Kɛ̍ mi̍ chē mɛ̄ɛ̍ Ādo̍ni̍chā po̍ nu̍m ndo̍ ō si̍i̍ŋgu̍ŋ ndu̍ pi̍la̍ māsā yɛ̍. 

14Bōōndi̍i̍ ŋ̄ chō wā māsāa̍ sūɛ̍i̍ he̍ī chɔ̄mndo̍ ve̍, ya̍ pi̍la̍ I̍ lu̍ɛ̍ī I̍ di̍mu̍l ndu̍ māā 
nyɛ̄ o̍ nyɛ̄ ŋ̄ chō dīmīo̍o̍ tōnya̍ o̍ cho̍ ni̍.’ ” 

15Mi̍ Bāāsi̍ɛ̍bā ma̍lnu᷄ŋ mbo̍ kūā o̍ Māsāa̍ Dēēve̍ lo̍ chi̍ɛ̍ī ni̍ŋ. Dēēve̍ wa̍ īhīni̍ chi̍ɛ̍ī 
ni̍ŋ, ō wa̍ ni᷅ŋ ō yūwɛ̍i̍ ku̍ndɛ̄ɛ̄ bɛ̄ndū. Ābi̍si̍a̍kī, chūāāmbɔ̄ nda̍ nūūvi̍a̍l ndu̍ le̍ ndu̍ 
māndāa̍ wo̍ ō wa̍ ndu̍ īkɛ̄i̍. 

16Mi̍ Bāāsi̍ɛ̍bā lu̍ɛ̍ī mbo̍ kɔ̍ tu̍ndu̍ŋ Dēēve̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. Mi̍ 
Dēēve̍ nyu̍nā ndu̍ āā, “Vɛ᷅ hūnɔ̄ɔ̍ ho̍ō Bāāsi̍ɛ̍bā, īsɔ̄ɔ̍ ni̍?” 

17Mi̍ Bāāsi̍ɛ̍bā di̍mūl ndu̍ āā, “Māsāa̍, a̍ chu̍e̍l la̍ būŋgɛ̄i̍ ma̍ mēnāla᷄ŋ ya̍ o̍ Mɛ̄lɛ̄ka̍ 
Ya̍a̍wɛ̄ɛ̄ nūmndo̍ lo̍ po̍, māā tē a̍ hu̍ŋ yu̍wā fɛ̍ɛ̍ŋ pɛ̍, māā Sɔ̍lɔ̍mɔ̄ŋ po̍ nu̍m ŋ̄ chō 
mīŋgī māsāa̍ o̍ fōōfō nu̍mndo̍ ni̍. 

18Kɛ̍ Ādo̍ni̍chā po̍ nu̍m sīīŋgu̍ŋ ndu̍ pi̍la̍ māsāa̍, ā sīnā pa̍ a̍ ndi̍ o̍kɔ̄ɔ̄? 

19Ō bīī mbo̍ dīū sāa̍ a̍ nāūwa̍, o̍ ko̍ŋ kɔ̍ɔ̍lī, a̍ nāūwāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ 
ta̍u̍ ta̍u̍ mbo̍ sōlī sa̍lāla̍ŋ. Ndu̍yɛ̍ Cho̍wa̍bī, wāna̍ cho̍ pūa̍a̍ nu̍m a̍ chɔ̄ūwa̍ bōlle̍ŋ 
ndo̍ ni̍, a̍ Ābīa̍a̍tā wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, mbo̍ vēēlū nda̍ o̍ sa̍lā kōŋ sōlīo̍o̍ 
lātūlu̍ a̍ pūa̍a̍ nu̍m ā pīāāndūa̍a̍ ā pīli̍a̍a̍ kpo̍u̍, mɛ̄ɛ̍ Sɔ̍lɔ̍mɔ̄ŋ po̍ nu̍m ō vēēlu̍ le̍. 

20Ndu̍yɛ̍ su̍ŋ su̍ŋ nūm wāŋnda̍ I̍sɔ̄lūɛ̄ī kpo̍u̍ a̍ cho̍ tōfāa̍ ni̍, le̍ mā chɔ̍m nda̍ wāna̍ 
mi̍i̍ŋgū ni̍ŋ ma̍sāa̍ o̍ fōōfō nu̍mndo̍ wo̍. Le̍la̍ŋ mɛ̄ɛ̍ mā to̍sa̍ īsɔ̄ɔ̍ o̍ sūɛ̍i̍ he̍ī ni᷅ŋ. 

21Tē ō cho̍ ko̍ŋ te̍, tē a̍ hu̍ŋ fa̍ŋa᷄ŋ pɛ̍, ya̍ ni̍, Sɔ̍lɔ̍mɔ̄ŋ po̍ nī ni̍, wāŋnda̍ chō na̍a̍ chūā 
māā wānāā lākpūndi̍a̍a̍ na̍a̍ ŋ̄ cho̍ ni̍.” 

22Bāāsi̍ɛ̍bā lo̍ Dēēve̍ sūɛ̍i̍ he̍ī chɔ̄mndo̍, mi̍ Ne̍tāŋ wānāa̍ su̍a̍ā le̍ Mɛ̄lɛ̄ka̍ wo̍ ō hūŋ. 

23Ma̍ dīmūl Dēēve̍ māā Ne̍tāŋ ye̍e̍ma̍ mbō chē ndu̍. Mi̍ Ne̍tāŋ lu̍ɛ̍ī mbo̍ kɔ̍ tu̍ndu᷄ŋ 
Dēēve̍ o̍ lābɛ̄ŋgu̍ ni᷄ŋ le̍ ndu̍ bɛ̄ɛ̄le̍ŋ kīo̍o̍. 

24Mbo̍ dīmūl Dēēve̍ āā, “Māsāa̍, nu᷄m di̍mi̍ ni̍ māā Ādo̍ni̍chā nɔ̍ mbō wa̍ māsāa̍ o̍ 
fōōfō nu̍mndo̍ ni̍? 

25Ō mālnu̍ŋ ha̍ū mbo̍ kɔ̍ dīū sāa̍ ta̍u̍ ta̍u̍ a̍ nāūwa̍, o̍ ko̍ŋ kɔ̍ɔ̍lī, a̍ nāūwāā 
chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ mbo̍ sōlī sa̍lāla̍ŋ. Ndu̍yɛ̍ Cho̍wa̍bī wāna̍ cho̍ pūa̍a̍ nu̍m 
ā chɔ̄ūwa̍ bōlle̍ŋ ndo̍ ni̍, a̍ Ābīa̍a̍tā wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ a̍ pūa̍a̍ nu̍m ā 

pīāāndūa̍a̍ ā pīli̍a̍a̍ nda̍ kpo̍u̍ mbo̍ yōōŋgū nda̍. Wāŋnda̍ chō kūūlīāāla̍ŋ lo̍ŋ 
kpe̍e̍kpe̍i̍ mɛ̄ɛ̍ na̍a̍ ŋ̄ sūāā nu̍a̍ā yɛ̍ mā dīmī āā, ‘Vi̍o̍u̍ na̍a̍ chōo̍ Māsā Bɛ̍ndōo̍ 
Ādo̍ni̍chā’. 

26Kɛ̍ ya̍ ni̍, Sa̍dɔ̍kī wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ni̍, Bɛ̄na̍yā po̍ Chɛ̄hōwa̍dā wo̍ 
ni̍, a̍ Sɔ̍lɔ̍mɔ̄ŋ po̍ nu̍m na̍a̍ ki̍nɛ̍i̍ ō vēēlu̍ na̍a̍ le̍. 

27Fāllo̍ māsāa̍, nu᷄m di̍mi̍ ni̍ māā ā sīīŋgu̍u̍ Ādōna̍i̍chā māsāa̍, o̍ fōōfō nu̍mndo̍ na̍a̍ 
cho̍ nu̍m wa̍llo̍ o̍ bā bɛ̄ŋgu̍ wa̍ a̍ di̍mu̍l na̍a̍ le̍?” 

28A̍ te̍le̍ŋ Ne̍tāŋ o̍ wa̍ sūūki̍āŋndo̍ nda̍ Dēēve̍ wo̍, Bāāsi̍ɛ̍bā ndu̍ ndu̍ o̍o̍ fu̍la̍ŋ ni᷅ŋ. 
Mi̍ Dēēve̍ dīmī āā, “Lā vēēlu̍l lɔ̍ ya̍ Bāāsi̍ɛ̍bā mbō mīīŋgu̍ na̍nu᷄ŋ.” Ma̍ vēēlū 
Bāāsi̍ɛ̍bā mbo̍ lūɛ̄ī mbo̍ kɔ̍ si᷅m Dēēve̍ lāchī. 

29Mi̍ Dēēve̍ di̍mūl ndu̍ āā, “Bāāsi̍ɛ̍bā, I̍ me̍na̍ŋ Mɛ̍lɛ̄ka̍ Ya̍a̍wɛ̄ɛ̄ lo̍ po̍, Mɛ̄lɛ̄ka̍ pi̍ŋi̍ 
ya̍ o̍ kpūndɛ̍la̍ŋ tɛ̄ɛ̄ŋ ndo̍, 

30būŋgɛ̄ī ya̍ I̍ chu̍e̍l nu̍m mi̍ me̍na᷄ŋ o̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ lo̍ ve̍, ī lɔ᷅l 
ha̍ū le̍ pēēlōo̍ le̍. Sɔ̍lɔ̍mɔ̄ŋ po̍ nu̍m chō hāū si̍mnɔ᷄ŋ ma̍sāa̍ mbō mi̍i̍ŋgū o̍ fōōfo̍ 
nūu̍.” 

31Mi̍ Ba̍a̍si̍ɛ̍bā kālāa̍ Sɔ̍lɔ̍mɔ̄ŋ o̍ tu̍ndu᷄ŋ Dēēve̍ o̍ lābɛ̄ŋgu̍ ni̍ŋ mbo̍ dīmūl Dēēve̍ āā, 
“Mbɔ̄ fāllo̍, wa̍ na̍a̍ chōo̍ le̍ fɛ̍ɛ̍ŋ a̍ fɛ̍ɛ̍ŋ fɔ̍.” 

32O̍ ko̍ŋ kɔ̍ɔ̍lī, mi̍ Dēēve̍ di̍mūl bu̍ɛ̍i̍yāā ndūa̍a̍ āā, “Lā ve̍e̍lūl la̍ Sa̍dɔ̍kī, wāna̍ so̍lī 
sa̍lāa̍ o̍ Mɛ̄lɛ̄ka̍ lo̍ wo̍, a̍ Ne̍tāŋ, wāna̍ su̍a̍ā le̍ Mɛ̄lɛ̄ka̍ wo̍, a̍ Bɛ̄na̍yā po̍ Chɛ̄hōwa̍dā.” 
O̍ ko̍ŋ, ma̍ vīām le̍ nda̍ ma̍ hūŋ Dēēve̍ lāchī. 

33Mi̍ Dēēve̍ di̍mūl nda̍ āā, “Lā vēēlu̍ la᷅ŋgba̍ā kālla̍ mī lā tōsa̍ mī Sɔ̍lɔ̍mɔ̄ŋ po̍ nī he̍l 
o̍ Sōfɛ̍lɛ̍ nūu̍ chōo̍ mī lā kūɛ̄ a̍ ndu̍ Ki̍hɔ̄ŋ o̍ pēēlo̍. 

34-35Tē lā kūɛ̄ pɛ̍, Ne̍tāŋ nya̍ Sa̍dɔ̍kī lā kɔ̍ tālā Sɔ̍lɔ̍mɔ̄ŋ chūɛ̄īya̍ŋ o̍ lēbōl le̍ mbō 
sīmnu᷄ŋ ma̍sāa̍ le̍ I̍sɔ̄lūɛ̄ī. Tē lā chīi̍ pɛ̍ kpo̍u̍ lā tōl ndu̍ kɔ̄ɔ̄lī, lā mīŋgi̍ ndu̍ na̍nu᷄ŋ a̍ 
bu̍lu̍la̍ŋ hɔ̄ŋndo̍, mī lā dīmī āā, ‘Māsā Bɛ̍ndōo̍ Sɔ̍lɔ̍mɔ̄ŋ vi̍o̍u̍ na̍a̍ chōo̍ kɛ̍ndi̍a̍a̍.’ 
Ndu̍ cho̍ wā māsāa̍ o̍ fōōfo̍ nūu̍ ni̍. Ndu̍ ya̍ I̍ hɛ̍li̍ ni̍ le̍ mbō wa̍ māsāa̍ I̍sɔ̄lūɛ̄ī a̍ 
Chu̍dā kpo̍u̍.” 

36Mi̍ Bɛ̄na̍yā di̍mūl Dēēve̍ āā, “Mbɔ̄ ī yɔ̄nu̍ŋ mɛ̄ɛ̍ ŋ̄ dīmi̍ yɛ̍ fɔ̍. Mbɔ̄ māā Mɛ̄lɛ̄ka̍ 
Ya̍a̍wɛ̄ɛ̄, ō ŋ̄ chō pīɛ̄īyo̍ wo̍ ō chɛ᷄l nu̍m dīōm fɔ̍. 

37Ndu̍yɛ̍ mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ Sɔ̍lɔ̍mɔ̄ŋ kɔ̄ɔ̄lī mɛ̄ɛ̍ o̍ wa̍ nu̍m kɔ̄ɔ̄lī yɛ̍ fɔ̍. 
Mbɔ̄ māā Mɛ̄lɛ̄ka̍ tōsa̍ mbō wa̍ māsa̍ kpāāyā mbō hīōū bɛ̍ɛ̍ mɛ̄ɛ̍ nūm wa̍ yɛ̍ fɔ̍.” 

38O̍ ko̍ŋ kɔ̍ɔ̍lī, Sa̍dɔ̍kī ni̍, a̍ Ne̍tāŋ, a̍ Bɛ̄na̍yā, a̍ pūa̍a̍ chɔ̄ūwāa̍ ma̍ndā Dēēve̍ wa̍ nda̍ 
yɔ̍nūŋ ni̍ māā Chɛ̄lu̍i̍ta̍i̍tīi̍ya̍ a̍ Pɛ̄lɛ̄ta̍i̍tīi̍ya̍ ma̍ hēēlū Sɔ̍lɔ̍mɔ̄ŋ o̍ Sōfɛ̍lɛ̍ Dēēve̍ fi̍nyā 
ndɔ̄ wo̍ chōo̍, ma̍ kūā a̍ ndu̍ Ki̍hɔ̄ŋ o̍ pēēlo̍. 

39Mɛ̄ɛ̍ nda̍ wa̍ kɔ̄la̍ŋ, mi̍ Sa̍dɔ̍kī chu̍ā lēē chūɛ̄īmā ɔ̄li̍fīi̍ wo̍ o̍ tɛ̍ndɛ̄i̍ Mɛ̄lɛ̄ka̍a̍ ni᷄ŋ, 
mbo̍ kūā a̍ ndu̍. Mɛ̄ɛ̍ nda̍ fūūlu̍u̍ o̍ pēēlo̍, mi̍ Sa̍dɔ̍kī chu̍ā lēē māchūɛ̄ī kōŋ mbo̍ 
tālā Sɔ̍lɔ̍mɔ̄ŋ chūɛ̄īya̍ŋ o̍ lēbōl. O̍ ko̍ŋ kɔ̍ɔ̍lī, ma̍ hɔ̄ŋ būlo̍o̍ le̍ chɔ̄mndo̍ māā 

Sɔ̍lɔ̍mɔ̄ŋ cho̍ ni᷅ŋ māsāa̍ ni̍. Ma̍ dēŋī chōo̍ cho̍o̍ āā, “Māsā Bɛ̍ndōo̍ Sɔ̍lɔ̍mɔ̄ŋ vi̍o̍u̍ 
na̍a̍ chōo̍ kɛ̍ndi̍a̍a̍.” 

40O̍ ko̍ŋ kɔ̍ɔ̍lī, nda̍ kpo̍u̍ ma̍ tūāl ndu̍ kɔ̄ɔ̄lī ma̍ mīīŋgū chi̍e̍e̍ a̍ kɔ̄l kɛ̄ndɛ̄ bɛ̄ndōo̍ 
tōsāa̍. Ā wa̍ kɔ̄la̍ŋ a̍ chōndo̍ŋ mā hɔ̄ŋ sɛ᷅ŋnda̍ŋ mā kūā a̍ yōla̍ŋ. Mi̍ lɛ̄ŋnde̍ŋ lē 
nyīīyā a̍ dēŋī nda̍ wa̍ wo̍. 

41A̍ te̍le̍ŋ Ādo̍ni̍chā nda̍ ku̍ndā ndɔ̄ɔ̍ ā chīī nu̍a̍ā dīo̍la̍ŋ ndo̍ ki̍nɛ̍i̍, ma̍ tūɛ̄ī bɔ̄ɔ̄lūū 
bɛ̄ndōo̍ chi̍e̍e̍. Mɛ̄ɛ̍ Cho̍wa̍bī tu̍e̍ī bu̍lo̍o̍ sūɛ̍i̍, mbo̍ nyūnā āā, “ko̍ni̍ bɔ̄ɔ̄lūū bɛ̄ndū 
yɛ̄ɛ̍nɛ̍ su̍a̍ā yɛ̍ ho̍ō chi̍e̍e̍?” 

42O̍ mēi̍ bɛ̍ɛ̍ so̍ndō le̍ mi̍ Chōna̍ta᷅ŋ, po̍ Ābīa̍a̍tā wo̍ fūlā lēbōl. Mɛ̄ɛ̍ Ādo̍ni̍chā che᷅ 
ndu̍, mbo̍ kɔ̍ yi᷅l ndu̍ āā, “I̍sɛ̄ Chōna̍ta᷅ŋ. I̍ si̍nā māā wānā kɛ̍ndɔ̄ɔ̍ ŋ̄ chō ni̍, I̍ nɔ̍ o̍ kɔ̄l 
māā yōōŋgū kɛ̄ndɔ̄ɔ̍ ŋ̄ hīŋ ni̍.” 

43Mi̍ Chōna̍ta᷅ŋ di̍mūl ndu̍ āā, “Ō cho̍ yo̍o̍ŋgū kɛ̄ndɛ̄ le̍ ya̍ I̍ hi᷅ŋ te̍. Māsāa̍ Dēēve̍ ō 
sīīŋgu̍u̍ hāū Sɔ̍lɔ̍mɔ̄ŋ Māsāa̍. 

44-45Ō bīī mbo̍ dīmūl Sa̍dɔ̍kī nda̍ Ne̍tāŋ a̍ Bɛ̄na̍yā a̍ pūa̍a̍ chɔ̄ūwāa̍ ma̍ndā ndu̍ wa̍ 
ma̍ kūā a̍ Sɔ̍lɔ̍mɔ̄ŋ Ki̍hɔ̄ŋ o̍ pēēlo̍, mi̍ Sa̍dɔ̍kī nda̍ Ne̍tāŋ a̍ kɔ̍ ta̍lā ndu̍ chūɛ̄īya̍ŋ o̍ 
lēbōl māā ndu̍ cho̍ ni᷅ŋ māsāa̍ ni̍. O̍ ko̍ŋ kɔ̍ɔ̍lī, ma̍ chūā ndu̍ ma̍ hēēlū ndu̍ o̍ Sōfɛ̍lɛ̍ 
Māsāa̍ Dēēve̍ pi̍la̍ o̍ ku̍ā cho̍o̍ wo̍ chōo̍, ma̍ mīīŋgū a̍ ndu̍ chi̍e̍e̍ a̍ chōndo̍ŋ kpu̍ū 
bɛ̄ndū. Bɔ̄ɔ̄lūū bɛ̄ndū kōŋ kpo̍sōŋ nya̍ tūɛ̄ī nu̍a̍ā chi̍e̍e̍ ni̍. Chi̍o̍o̍ kpo̍u̍ ō yɔ̄nu̍ŋ 
wo̍o̍lūŋ wo̍o̍lūŋ. 

46Sɔ̍lɔ̍mɔ̄ŋ cho̍ ni᷅ŋ māsāa̍ o̍ fōōfo̍ Dēēve̍ fi̍nyā ndɔ̄ wo̍ ni̍. 

47Ndu̍yɛ̍ Dēēve̍, wānāā ndūāā bɛ̍ndūa̍a̍ cho̍ ndu̍ wa̍llo̍ o̍ bā wa̍, ā hi᷄ŋ ma̍ hīnī kɔ̄l 
a̍ nyɛ̄ Dēēve̍ to̍sa̍ wo̍. Nda̍ kpo̍u̍ ma̍ mālnu᷄ŋ ma̍ kɔ̍ me᷅l Dēēve̍ ba̍li̍ka̍ le̍ nyɛ̄ o̍ to̍sa̍ 
wo̍. Ndu̍yɛ̍ ma̍ dūāū sa̍lāa̍ ma̍ dīmī āā, ‘Mbɔ̄ māā Mɛ̄lɛ̄ka̍ nu̍m ŋ̄ chō pīɛ̄īyo̍ wo̍ ō 
tōsa̍ mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ fu̍la̍ tɔ̍ɔ̍ mbō hīōū bɛ̍ɛ̍ mɛ̄ɛ̍ nūm o̍o̍ fu̍la̍ tɔ̍ɔ̍ yɛ̍. 
Mbɔ̄ māā māsāle̍ ndɔ̄le̍ŋ lē sīmnu̍ŋ ma̍sāle̍ kpāāyā bɛ̍ndū mī lē hīōū bɛ̍ɛ̍ māsāle̍ 
nu̍mnde̍ŋ fɔ̍.’ Ndu̍yɛ̍ Dēēve̍ pi̍la̍ bɛ̍ɛ̍ mbo̍ bāŋ wūla̍ŋ o̍ kpēle̍ ndɔ̄ɔ̍, mbo̍ mēl 
Mɛ̄lɛ̄ka̍ ba̍li̍ka̍, 

48mbo̍ dīmī āā, ‘Ōo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ pīɛ̄īyo̍, sāŋgālāa̍ chō o̍ dīōlā 
nūmnda̍ŋ chōo̍, fo̍ndōle̍ le̍ mɛ̄ɛ̍ ŋ̄ tōsa̍ mi̍ pūa̍a̍ nīa̍a̍ ō pīlɛ̍ sīmnu᷄ŋ ha̍ū ma̍sāa̍ o̍ 
fōōfo̍ nūu̍ yɛ̍. Ba̍li̍ka̍ Mɛ̄lɛ̄ka̍ le̍ ya̍ kɛ̄sīo̍o̍ yōōmū mi̍ cha᷅ mi̍ he̍ī ī yɔ̄nu᷄ŋ.’ ” 

49Mɛ̄ɛ̍ wānāā wa̍ a̍ Ādo̍ni̍chā la̍tu̍lu̍ wa̍ ā tūēī sūɛ̍i̍ he̍ī, mi̍ sīōōŋnde̍ bīī nda̍ ma̍ 
pīɔ̄l mi̍ wānā o̍ wānā mi̍i̍ŋgū o̍ ndu̍ lo̍. 

50Mi̍ sīōōŋnde̍ bīī Ādo̍ni̍chā. Mbo̍ nyāānu᷄ŋ o̍ tɛ̍ndīi̍ cho̍ le̍ Mɛ̄lɛ̄ka̍ wo̍ ni᷄ŋ mbo̍ kɔ̍ 
sa̍ā nyɛ̄lā nda̍ tūūla̍ o̍ ma̍āŋndo̍ chōo̍ māā lālēē la̍ŋ, yɔ̄ŋi̍ nda̍ dīi̍ ndu̍. 

51Mi̍ wāŋndo̍ mālnu᷄ŋ mbo̍ kɔ̍ di̍mūl Māsā Bɛ̍ndōo̍ Sɔ̍lɔ̍mɔ̄ŋ āā, “Sīōōŋnde̍ bīī 
Ādo̍ni̍chā le̍ nūm, mbo̍ nyāānu᷄ŋ o̍ tɛ̍ndīi̍ Mɛ̄lɛ̄ka̍a̍ mbo̍ sa̍ā nyɛ̄lā nda̍ tūūla̍ o̍ 

ma̍āŋndo̍ māā lālēē la̍ŋ. Ō dīmi̍ māā ō fe̍ŋāŋ lo̍ŋ te̍, mɛ̄ɛ̍ mī nūm chu̍e̍l ndu̍ būŋgɛ̄i̍ 
māā a̍ cho̍ ndu̍ dīyɔ̄ɔ̄ le̍.” 

52Mi̍ Māsā Bɛ̍ndōo̍ Sɔ̍lɔ̍mɔ̄ŋ di̍mī āā, “Tē Ādo̍ni̍chā chɛ̍l māsāle̍ nīle̍ŋ pɛ̍, yīīŋnde̍ŋ 
lē pīlɛ̍ bɛ̍ɛ̍ le̍ ke̍ndīŋ ndu̍ o̍ lēbōl te̍. Kɛ̍ tē ō chɛ᷄l te̍ mbō nɔ̄ kɛ̄ɛ̄sīāā o̍ kɛ̄ɛ̄sīāā chēle̍ŋ 
le̍ ya̍ nyɛ̄ yɔ̄ŋ pɛ̍, pīɔ̍mndo̍ o̍ sɔ̍lā ni̍.” 

53O̍ ko̍ŋ, mi̍ Māsā Bɛ̍ndōo̍ Sɔ̍lɔ̍mɔ̄ŋ yɔ᷅ŋ le̍ Ādo̍ni̍chā ma̍ kɔ̍ hu᷅ŋ a̍ ndu̍. Mɛ̄ɛ̍ 
Ādo̍ni̍chā hi᷅ŋ, mbo̍ tūndu᷄ŋ Sɔ̍lɔ̍mɔ̄ŋ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. Mi̍ Māsā 
Bɛ̍ndōo̍ Sɔ̍lɔ̍mɔ̄ŋ di̍mūl ndu̍ āā, “Chɔ̍ŋ mā kūɛ̄nu᷄ŋ o̍ chīɛ̄ī nūmndo̍.” 

Māsāā Bɛ̍ndūāā Tāsi̍a̍a̍ 2 

A̍ chōŋgɔŋ᷄ Dēēve̍ ō chōŋgu̍ŋ Sɔl̍ɔm̍ɔŋ̄ ndo̍ o̍kɔɔ̄ ̄
1Mɛ̄ɛ̍ Dēēve̍ si̍na̍ ni᷅ŋ māā te̍le̍ŋ ndɔ̍ pīɔ̍mndo̍ fūūlu̍u̍, mbo̍ vēēlū Sɔ̍lɔ̍mɔ̄ŋ po̍ ndɔ̄ 
le̍ mbō chōŋgu̍ŋ ndu̍. 

2Mbo̍ dīmūl ndu̍ āā, “Māsāa̍ Sɔ̍lɔ̍mɔ̄ŋ, te̍le̍ŋ ni̍ pīɔ̍mndo̍ ō fūūlu̍u̍. Kɛ̍ wa̍ wa᷅na̍ 
dīāllūŋ kālā mā si̍mu̍l kɔ̄llo̍ māā wānā pɔ̍nɔ̍. 

3Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ ō dīmu̍l nu̍m le̍ tōsāa̍, pu̍ɛ̍ɛ̍nu᷄ŋ le̍ 
ndu̍ tōsāa̍ le̍. Chu̍a̍ sa̍wāla̍ ndɔ̄la̍ŋ kpo̍u̍, sāwāla̍ o̍ ke̍ Mūu̍sē le̍ na̍a̍ la̍ŋ, mā to̍sa̍ 
nyɛ̄ o̍ di̍mu̍l nu̍mndo̍. Ko̍ŋ to̍sā ni̍ mī dɛ̍nɛ̍ kɛ̍ndɔ̄ɔ̍ ō wa̍ nu̍m kɔ̄ɔ̄lī o̍ nyɛ̄ o̍ nyɛ̄ ni᷄ŋ. 

4Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nu̍m le̍ tōsāa̍ tē a̍ to̍sa̍ ndu̍ pɛ̍, būŋgɛ̄ī o̍ chu̍e̍l 
la̍ sīndɛ̄ ve̍, pēēlōo̍ o̍ pe̍e̍lū būŋgɛ̄ī kēŋ ni̍, mbō tōsa̍ nyɛ̄ o̍ di̍mi̍ wo̍. Mbo̍ chūēl la̍ 
sīndɛ̄ būŋgɛ̄i̍ māā tē wānāa̍ fu̍la̍ o̍ pūlālē nīle̍ŋ chōo̍ wa̍ ā wa̍ nyɛ̄ o̍ di̍mūl nda̍ wo̍ 
tōsāa̍ a̍ kɔ̄ltā ndāla̍ŋ kpo̍u̍ pɛ̍, ndu̍yɛ̍ mā dɔ̄ū tīīnda᷄ŋ ndāa̍ kpo̍u̍ o̍ ndu̍ ni̍ŋ, māā ō 
chō tōsā mī māsāle̍ŋ I̍sɔ̄lūɛ̄ī le̍ hi̍o̍ū lāchī a̍ wāa̍ o̍ pūlālē nīle̍ŋ chōo̍ le̍ fɛ̍ɛ̍ŋ a̍ fɛ̍ɛ̍ŋ. 

5“Kɛ̍ ndu̍yɛ̍, nyɛ̄ Cho̍wa̍bī to̍sa̍l la̍ wo̍ pu̍ɛ̍ɛ̍nu᷄ŋ ndu̍ le̍. Wānāa̍ wa̍ pūa̍a̍ I̍sɔ̄lūɛ̍i̍ 
bōlle̍ŋ nda̍, A̍bi̍nā po̍ Na̍ā wo̍ nda̍ Āma̍sā po̍ Chɛ̍tɛ̄ɛ̄ wo̍, nūm bɛ̍ɛ̍ ā sīnā nyɛ᷅ o̍ to̍sa̍ 
a̍ nda̍ wo̍. Wāŋnda̍ ha̍ā ndu̍ o̍o̍ nɔ̍ lɛ̍ kūēē mī ndu̍ o̍o̍ di̍ī nda̍ a̍ te̍le̍ŋ o̍ di̍ī nda̍ ko̍ŋ 
le̍ wānāā nda̍ dīī o̍ chɔ̄ūwo̍ ni᷄ŋ nda̍ le̍, fo̍ndōle̍ te̍le̍ŋ kɔ̄l nyūlōo̍ wa̍ ni᷅ŋ ko̍ŋ ni̍. Kɛ̍ 
mbo̍ lō o̍ ko̍ŋ mbo̍ dīī nda̍ mɛ̄ɛ̍ wānā yɔ᷅ŋ ko̍ āā o̍ chɔ̄ūwo̍ ni᷄ŋ nda̍ wa̍ ni̍, mbo̍ tōsā 
mi̍ tɔ̍ɔ̍ya̍ŋ pīɔ̍m ndāa̍ ō hēl la̍ o̍ lēbōl. 

6Le̍la̍ŋ wāna̍ kɔ̄l kālo̍o̍ ŋ̄ chō ni̍, ā sīnā mɛ̄ɛ̍ ŋ̄ nɔ̄ le̍ ndu̍ bīyɔ̄ɔ̍ yɛ̍. Ndu̍ bɛ̍ɛ̍ ma᷅l ndu̍ 
mbō vī o̍ bā ndɔ̄ɔ̍ cho̍o̍ le̍, to̍sa̍ a̍ ndu̍ mɛ̄ɛ̍ o̍ to̍sa̍ a̍ chāāŋnda̍ yɛ̍. 

7“Kɛ̍ ndu̍yɛ̍ Ba̍a̍si̍lāī, o̍ fu̍la̍ o̍ būŋgɛ̄ī Ki̍li̍a̍a̍dī ve̍ ni᷄ŋ ndo̍, kɛ̄ndɛ̄i̍ o̍ to̍sa̍l la̍ ve̍, ko̍ma̍ 
pu̍ɛ̍ɛ̍nu᷄ŋ a̍ kɛ̄ndɛ̄ī ke̍ŋ te̍. Ko̍ma̍ mi̍ŋgūl pūa̍a̍ ndūāā pi̍a̍a̍ndūa̍a̍ kɛ̄ndɛ̄ī ke̍ŋ. Ti̍bīi̍ 
nu̍m dīāā nyɛ̄ dīa̍a̍ ō wa̍ nāa̍ ndāā di̍a̍ā nyɛ̄ dīāā. Bōōndi̍i̍ A̍bi̍sa̍lɔ̄m bɛ̍ nūm o̍ si̍mu̍l 
la̍ mi̍ wa᷅ o̍ nyāānɔ᷄ŋ ko̍ŋ ni᷄ŋ nde̍, kɛ̄ɛ̄ma̍ sɔ̍lā wāŋnda̍ ha̍ā le̍. Ā wā wānāā kɛ̄ndɛ̄ 
nāa̍ ya̍ chu̍a̍. 

8“Kɛ̍ po̍ pi᷅lɛ̍ chō mā vēēlū ndu̍ āā Si̍mɛ̄ī, po̍ Kɛ̍lūā wo̍, fūlāa̍ Ba̍hu̍lūīm chi̍e̍e̍, o̍ 
yu̍ŋgu̍ Bɛ̍ŋnja̍mīŋndo̍ chōo̍, nyɛ̄ o̍ to̍sa̍ a̍ ya̍ wo̍ pu̍ɛ̍ɛ̍nu᷄ŋ ndu̍ le̍. Lɔ̍ɔ̍ ya̍ wa̍ 

A̍bi̍sa̍lɔ̄m bɛ̍ nu̍m nyāānɔ᷄ŋndo̍ wo̍, mɛ̄ɛ̍ ya̍ I̍ fu̍u̍lu̍u̍ Ma̍ha̍nēm chi̍e̍e̍ o̍ pōo̍ ho̍ō lo̍, 
chɔ̄ɔ̍ ya̍ nyɔ᷅ mbo̍ chīŋa̍la᷅ŋ ya̍ a̍ yīōūla̍ŋ, mbo̍ yīōū ya̍ yīōūla̍ŋ pīla̍. Kɛ̍ bōōndi̍i̍ ya̍ I̍ 
wa̍ mīīŋgōo̍ na̍nu᷄ŋ nde̍, mɛ̄ɛ̍ o̍ tu̍e̍ī ya̍ tɔ̍ɔ̍ Chɔ̍ɔ̍dāŋ o̍ pēēlo̍, mbo̍ kūā ya̍ lāchī mbo̍ 
kɔ̍ nyɔ̍ɔ̍lū ya̍. Mi̍ ya̍ i̍i̍ chu̍ēl ndu̍ būŋgɛ̄i̍ māā I̍ cho̍ ndu̍ nyɛ̄ yɔ̄ŋ te̍. 

9Kɛ̍ nūm bɛ̍ɛ̍ wāna̍ kɔ̄l kālo̍o̍ ŋ̄ chō ni̍, ā sīnā mɛ̄ɛ̍ ŋ̄ nɔ̄ mā bīī ndu̍ yɛ̍. Le̍ bɛ̄ɛ̄la̍ o̍ 
tɛ̍ɛ̍mbu̍u̍ ya̍ la̍ŋ nda̍ŋ, ndu̍ bɛ̍ɛ̍ ma᷅l ndu̍ mbō vī o̍ bā ndɔ̄ cho̍o̍ le̍.” 

A̍ pīɔm̍ Dēēve̍ wo̍ o̍kɔɔ̄ ̄
10O̍ ko̍ŋ kɔ̍ɔ̍lī, mi̍ Dēēve̍ wu᷅. Mɛ̄ɛ̍ o̍ vi᷅, ma̍ chɔ̄ ndu̍ Chūlu̍sɛ̄lɛ̄m chi̍e̍e̍, o̍ ndu̍ Ma̍sāa̍ 
Dēēve̍ lo̍ chi̍e̍e̍. 

11Ō tōsa̍ wɔ̄sīla̍ŋ be̍le̍-hi̍ɔ̍ɔ̍lu̍ o̍ māsāle̍ŋ chōo̍ I̍sɔ̄lūɛ̄ī. Wɔ̄sīlā be̍le̍-hi̍ɔ̍ɔ̍lu̍la̍ o̍ to̍sa̍ 
o̍ māsāle̍ŋ chōo̍ la̍ŋ, chi̍e̍e̍ ndɔ̄ lēmāsā tāso̍o̍ ndu̍ wa̍ Hi̍būlɔ̄ŋ ni̍. Le̍ wɔ̄sīla̍ŋ lā 
ŋɔ᷄mmɛ̍ū ō tōsa̍ māsāle̍ŋ lo̍ŋ ni̍, o̍ ko̍ŋ kɔ̍ɔ̍lī, mbo̍ kūā Chūlu̍sɛ̄lɛ̄m chi̍e̍e̍ mbo̍ kɔ̍ 
to̍sā māsāle̍ŋ ndo̍ŋ le̍ wɔ̄sīla̍ŋ be̍le̍-ya̍a̍ a̍ lā yāa̍. 

12Mɛ̄ɛ̍ Dēēve̍ vi᷅, mi̍ Sɔ̍lɔ̍mɔ̄ŋ po̍ ndɔ̄ mi̍i̍ŋgū ma̍sāa̍ o̍ fōōfo̍ ndɔ̄ɔ̍ chōo̍. Ndu̍yɛ̍ mbo̍ 
sīmnu᷄ŋ ma̍sa̍ kpāāyā bɛ̍ndū. 

A̍ pīɔm̍ Ādo̍nic̍hā wo̍ o̍kɔɔ̄ ̄
13Pāa̍le̍ pi᷅lɛ̍ lē wa̍, mi̍ Ādo̍ni̍chā, po̍ Ha̍ka̍a̍ wo̍ ō mālnu᷄ŋ mbo̍ kūā nāa̍ kālāa̍ Māsā 
Bɛ̍ndōo̍ Sɔ̍lɔ̍mɔ̄ŋ chu̍a̍, ndu̍ yɔ̍nūŋ māā Bāāsi̍ɛ̍bā ni̍. Mɛ̄ɛ̍ Bāāsi̍ɛ̍bā che᷅ ndu̍, mbo̍ 
nyūnā ndu̍ āā, “Vɛ᷅ hūnɔ̄ɔ̍ ho̍ō, īsɔ̄ɔ̍ ni̍?” Mi̍ Ādo̍ni̍chā di̍mūl ndu̍ āā, “Ō cho̍ su̍ɛ̍i̍ 
wɔ̍ɔ̍ŋ te̍ wɛ̄ɛ̄ŋndo̍, 

14bāli̍ ko̍ni̍ ya̍ I̍ nɔ̍ a̍ nūm ni̍.” Mi̍ Bāāsi̍ɛ̍bā nyu̍nā ndu̍ āā, “Ko̍ bāli̍ yɛ̄ɛ̍nɛ̍ dɔ̍ɔ̍.” 

15Mbo̍ dīmūl Bāāsi̍ɛ̍bā āā, “Nde̍, nūm pi̍la̍ bɛ̍ɛ̍ ā sīnā māā ya̍ ya̍ i̍i̍ nɔ̍ ni̍ mī ya̍ i̍i̍ 
si̍mnu᷄ŋ ma̍sāa̍ o̍ fōōfo̍ fi̍nyā nāa̍. Ndu̍yɛ̍ I̍sɔ̄lūɛ̍i̍ya̍ bɛ̍ɛ̍ kpo̍u̍ ya̍ nda̍ wa̍ kɔ̄l ni̍. Kɛ̍ 
mi̍ sūɛ̍i̍ mūli̍ŋ mu̍li᷄ŋ che᷅le̍ŋ, mi̍ Māsā Bɛ̍ndōo̍ Sɔ̍lɔ̍mɔ̄ŋ pɔ̍mbɔ̄ nī si̍mnu᷄ŋ ma̍sāa̍ o̍ 
fōōfo̍ fi̍nyā nāa̍, fo̍ndōle̍ ndu̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ ni̍. 

16Nyɛ̄ ya̍ I̍ cho̍ nu̍m nyūnā le̍ ndu̍ wo̍ yāndi̍i̍ kɛ̍ɛ̄ ya̍ dīōm te̍, I̍ ye̍e̍ma̍ mā ma̍la̍ ya̍.” 
Mi̍ Bāāsi̍ɛ̍bā nyu̍nā ndu̍ āā, “ko̍ yɛ̄ɛ̍nɛ̍ dɔ̍ɔ̍?” 

17Mbo̍ dīmūl Bāāsi̍ɛ̍bā āā, “I̍ si̍nā māā Māsā Bɛ̍ndōo̍ Sɔ̍lɔ̍mɔ̄ŋ po̍ nu̍m kɛ̍ɛ̄ nu̍m 
dīōm te̍. I̍ ye̍e̍ma̍ mā kɔ̍ nyu̍nāl la̍ ndu̍ mbō ke̍ ya̍ A̍ Ābi̍si̍a̍kī chūa̍ fu̍la̍ Si̍u̍nɛ̄m 
chi̍e̍e̍ wo̍ mī ŋ̄ cha᷄l na̍a̍ ndu̍ o̍ nɔ̄ɔ̍ ni᷄ŋ.” 

18Mi̍ Bāāsi̍ɛ̍bā di̍mūl ndu̍ āā, “Ā wa᷅, I̍ tu̍e̍ī. I̍ cho̍ lākɔ̄ mī kɔ̍ so̍ō nāa̍ māsāa̍ chūā le̍ 
nūm.” 

19Mi̍ Bāāsi̍ɛ̍bā ma̍lnu᷄ŋ mbo̍ kūā nāa̍ Sɔ̍lɔ̍mɔ̄ŋ chu̍a̍, le̍ mbō kɔ̍ so̍ō nāa̍ ndu̍ chu̍a̍ a̍ 
nyɛ̄ Ādo̍ni̍chā o̍ di̍mu̍l ndu̍ wo̍. Mɛ̄ɛ̍ Sɔ̍lɔ̍mɔ̄ŋ o̍ che᷅ ndu̍, mbo̍ cha᷄ŋ mbo̍ kɔ̍ tu̍ndu᷄ŋ 
ndu̍ o̍ lābɛ̄ŋgu̍ ni̍ŋ le̍ ndu̍ yīlɔ̄ɔ̍. Mbo̍ mīīŋgū mbo̍ kɔ̍ cha᷅l. O̍ ko̍ŋ kɔ̍ɔ̍lī, mbo̍ dīmūl 
bu̍ɛ̍i̍yāā ndūa̍a̍ ma̍ chūū kāla̍ ndɔ̍ nāa̍ cha̍lāa̍ ma̍ kɛ̄sī o̍ bā ndɔ̄ kɛ̍ndɔ̄ɔ̍ chōo̍ mi̍ 
kāla̍ ndɔ̄ cha᷅l. 

20Mi̍ Bāāsi̍ɛ̍bā ka᷅la̍ ndɔ̄ o̍ lo᷅ ko̍ŋ mbo̍ dīmūl ndu̍ āā, “I̍ ye̍e̍ma̍ mī nyu̍na̍ nu̍m le̍ 
īsɔ̄ɔ̍. Ndu̍yɛ̍ yāndi̍i̍ kɛ̍ɛ̄ ya̍ dīōm te̍ po̍ nūu̍.” Mi̍ Māsāa̍ Sɔ̍lɔ̍mɔ̄ŋ di̍mūl ndu̍ āā, 
“Nyu̍na̍ nde̍, I̍ kɛ̍ɛ̄ nu̍m dīōm te̍.” 

21Mi̍ Bāāsi̍ɛ̍bā di̍mūl ndu̍ āā, “Mɛ̄ɛ̍ Ādo̍ni̍chā o̍ cho̍ bɛ̄ nūm yɛ̍, chɛ̍l ndu̍ mbō chūa̍ 
Ābi̍si̍a̍kī chūa̍ fu̍la̍ Si̍u̍nɛ̄m chi̍e̍e̍ wo̍ mā cha᷄l nda̍ ndu̍ o̍ nɔ̄ɔ̍ ni᷄ŋ.” 

22Mi̍ Māsā Bɛ̍ndōo̍ Sɔ̍lɔ̍mɔ̄ŋ nyu̍nā ndu̍ āā, “Le̍ yɛ̄ɛ̍nɛ̍ ya̍ I̍ ke᷅ yɛ̍ ndu̍ Ābi̍si̍a̍kī? Tē 
a̍ di̍mi̍ pɛ̍ māā ya̍ I̍ ke̍ ndu̍ Ābi̍si̍a̍kī, mɛ̄ɛ̍ māsāle̍ ka̍lā le̍ŋ bɛ̍ɛ̍ di̍mi̍ I̍ ke᷅ ndu̍ kpo̍u̍. 
Kāni̍ ndu̍ cho̍ wānā ba̍nāa̍ ni̍, ndu̍ ndu̍ o̍o̍ nɔ̍ le̍ māsāle̍ŋ nde᷅ŋ sɔ̄lāa̍ ni̍, ndu̍yɛ̍ 
Ābīa̍a̍tā wāna̍ so̍lī sa̍lāa̍ wo̍ ni̍, Cho̍wa̍bī ni̍, nda̍ kpo̍u̍ ndu̍ kɔ̄ɔ̄lī nda̍ chō ni̍.” 

23Mi̍ Māsāa̍ Sɔ̍lɔ̍mɔ̄ŋ me̍na᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, mbo̍ dīmī āā, “Le̍ nyɛ̄ Ādo̍ni̍chā 
o̍ di̍mi̍ ko̍ŋ ndo̍, mɛ̄ɛ̍ mbō sɔ̄la̍ pīɔ̍mndo̍. Tē I̍ to̍sa̍ ke̍ŋ te̍, Mɛ̄lɛ̄ka̍ tūsi̍ ya̍ nyɛ̄ pālāa̍ 
chōo̍. 

24Ya̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ ni̍ mbo̍ sīīŋgūū ya̍ māsāa̍ o̍ fōōfo̍ Dēēve̍ fi̍nyā nāā wo̍. 
Būŋgɛ̄ī o̍ chu̍e̍l sīndɛ̄ Dēēve̍ fi̍nyā ni̍ a̍ chīɛ̄ī ndɔ̄ɔ̍ o̍kɔ̄ɔ̄ ve̍ ndi̍ o̍ pe̍e̍lu̍ he̍ī ni̍. O̍ 
yu̍ŋgu̍ nūu̍ chōo̍ māsāle̍ŋ I̍sɔ̄lūɛ̄ī le̍ wa᷅ ni̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍. I̍ me̍na̍ŋ po̍, le̍ nyɛ̄ 
Ādo̍ni̍chā di̍mi̍ ko̍ŋ ndo̍, ō lɔ᷅l pa̍a̍le̍ hāūle᷅ŋ le̍ pīɔ̍mndo̍ sɔ̄lāa̍ le̍.” 

25Mi̍ Māsāa̍ Sɔ̍lɔ̍mɔ̄ŋ lo᷅ o̍ ko̍ŋ mbo̍ vīām Bɛ̄na̍yā po̍ Chɛ̄hōwa̍dā wo̍, mbo̍ kɔ̍ di̍ī 
Ādo̍ni̍chā. 

Māsā Bɛn̍dōo̍ Sɔl̍ɔm̍ɔŋ̄ to̍ū Ābīa̍a̍tā, ndu̍yɛ ̍mbo̍ dīī Cho̍wa̍bī 
26O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ ve̍e̍lū Ābīa̍a̍tā wāna̍ so̍lī sa̍lāa̍ o̍ Mɛ̄lɛ̄ka̍ 
lo̍ wo̍, mbo̍ dīmūl ndu̍ āā, “Chɔ̍ŋ a̍ ha̍ū a̍ cho̍ lɛ̍ wānā so̍līāā lāsa̍lā le̍. Le̍la̍ŋ 
mi̍i̍ŋgu̍ŋ o̍ nūm ndo̍ A̍na̍tɔ̍tī chi̍e̍e̍. Nūm o̍o̍ nɔ̍ mi̍ nu̍m o̍o̍ sɔ̍la̍ pīɔ̍mndo̍ le̍ nyɛ̄ ŋ̄ 
tōsa̍ wo̍ kɛ̍, I̍ cho̍ wɔ̍ ndi̍ tōsā su̍ŋ su̍ŋ te̍. Le̍ sa̍bū ya̍ I̍ cho̍ wɔ̄ ndi̍ tōsā le̍ wo̍ cho̍ 
ni̍, bōōndi̍i̍ Dēēve̍ fi̍nyā nī wa̍ yōōmū ve̍, nu̍m wa̍ wāna̍ ma̍ndā kɔ̍fu̍ Mɛ̄lɛ̄ka̍ 
Ya̍a̍wɛ̄ɛ̄ wo̍ wo̍ ni̍. Ndu̍yɛ̍ dɛ̍nɛ̍ o̍ dɛ̍nɛ̍ pa̍lāa̍ ke̍e̍ku̍ fi̍nyā nūu̍ chōo̍, a̍ me̍l ndu̍ 
le̍ni᷄ŋ te̍, nya̍ kpo̍u̍ o̍ ke̍e̍ku̍ chōo̍ ni̍.” 

27O̍ ko̍ŋ, mi̍ Māsāa̍ Sɔ̍lɔ̍mɔ̄ŋ fa̍ŋā Ābīa̍a̍tā, ō ve̍ lɛ̍ wānā so̍līāā lāsa̍lā o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ le̍. O̍ ko̍ŋ, mi̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ yu̍ŋgu̍ I̍lā wo̍ o̍kɔ̄ɔ̄ Si̍lɔ̄ɔ̄ chi̍e̍e̍ 
wo̍ ō chīŋā lāsōndō. 

28Ndu̍yɛ̍ Cho̍wa̍bī wa̍ pūa̍a̍ chɔ̄ūwāa̍ Dēēve̍ wa̍ bōlle̍ŋ kpo̍u̍ ni̍. Bōōndi̍i̍ A̍bi̍sa̍lɔ̄m 
ndu̍ o̍o̍ ye̍e̍ma̍ le̍ Dēēve̍ fi̍nyā ndɔ̍ fāŋāa̍ o̍ lēmāsā ve̍, Cho̍wa̍bī sɔ̍ŋga̍ a̍ A̍bi̍sa̍lɔ̄m 
ni̍, ō chɛ᷄l mbō hīōū ndu̍ kɔ̄ɔ̄lī le̍. Kɛ̍ mi̍ Cho̍wa̍bī mɛ̍ɛ̍lū Dēēve̍ fāŋa᷄ŋ kɔ̍ɔ̍lī, mbo̍ 
hīāūnu᷄ŋ Ādōna̍i̍chā kɔ̄ɔ̄lī. Mɛ̄ɛ̍ Cho̍wa̍bī tu̍e̍ī nyɛ̍ yɔ̍nu̍ŋ a̍ Ādo̍ni̍chā nda̍ Ābīa̍a̍tā 
wo̍, mi̍ sīōōŋnde̍ bīī ndu̍ mbo̍ nyāānu᷄ŋ o̍ tɛ̍ndīi̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍ mbo̍ kɔ̍ 
sa̍ā nyɛ̄lā nda̍ tūūla̍ o̍ ma̍āŋndo̍ chōo̍ māā lālēē la̍ŋ yɔ̄ŋi̍ nda̍ dīi̍ ndu̍. 

29Mi̍ wāŋndo̍ mālnu᷄ŋ mbo̍ kɔ̍ di̍mūl Māsā Bɛ̍ndōo̍ Sɔ̍lɔ̍mɔ̄ŋ māā Cho̍wa̍bī 
nya̍a̍nu̍ŋ o̍ tɛ̍ndīi̍ Mɛ̄lɛ̄ka̍a̍ mbo̍ kɔ̍ sa̍ā nyɛ̄lā nda̍ tūūla̍ o̍ ma̍āŋndo̍ māā lālēē la̍ŋ. 
Mɛ̄ɛ̍ Māsā Bɛ̍ndōo̍ Sɔ̍lɔ̍mɔ̄ŋ tu̍e̍ī a̍ ndi̍ o̍kɔ̄ɔ̄, mbo̍ vīām Bɛ̄na̍yā le̍ mbō kɔ̍ di̍ī ndu̍. 

30Mi̍ Bɛ̄na̍yā ku̍ā mbo̍ kɔ̍ di̍mūl Cho̍wa̍bī āā, “Māsā Bɛ̍ndōo̍ Sɔ̍lɔ̍mɔ̄ŋ di̍mi̍ māā 
nūm fu̍la̍ na̍nu᷄ŋ.” Mi̍ Cho̍wa̍bī di̍mūl ndu̍ āā, “I̍ fu̍lā na̍nu᷄ŋ te̍. Tē na̍nu᷄ŋ ya̍ I̍ wa̍ 
wu᷄ ni̍ I̍ vi᷅.” Mi̍ Bɛ̄na̍yā ku̍ā mbo̍ kɔ̍ di̍mūl Sɔ̍lɔ̍mɔ̄ŋ mɛ̄ɛ̍ Cho̍wa̍bī mu̍li̍ yɛ̍. 

31Mi̍ Māsāa̍ Sɔ̍lɔ̍mɔ̄ŋ di̍mūl ndu̍ āā, “Mɛ̄ɛ̍ kɔ̍ mā kɔ̍ to̍sa̍ mɛ̄ɛ̍ ndu̍ pi̍la̍ di̍mi̍ yɛ̍. Kɔ̍ 
di̍ī ndu̍ lo̍ŋ mā kɔ̍ chɔ᷅ ndu̍. Ko̍ŋ to̍sā ni̍, pūa̍a̍ ŋi̍ɔ̍ɔ̍ŋāā o̍ di̍ī fo̍ndō fu̍u̍ wa̍, ya̍ ni̍, 
wānāa̍ fu̍la̍ o̍ pūlāle̍ Dēēve̍ fi̍nyā nāā le̍ŋ chōo̍ wa̍ ni̍, mī tɔ̍ɔ̍ya̍ŋ pīɔ̍m ndāa̍ ō fāŋa̍ŋ 
na̍a̍ chōo̍. 

32A̍bi̍nā po̍ Na̍ā wo̍, o̍ wa̍ pūa̍a̍ chɔ̄ūwa̍ I̍sɔ̄lūɛ̍i̍ bōlle̍ŋ ndo̍, nda̍ Āma̍sā, po̍ Chɛ̍tɛ̄ɛ̄ 
wo̍, o̍ wa̍ pūa̍a̍ chɔ̄ūwa̍ Chu̍dā bōlle̍ŋ ndo̍, ā tɛ̄ɛ̄mbu̍u̍ īsɔ̄ɔ̍ o̍ īsɔ̄ɔ̍ le̍, mi̍ Cho̍wa̍bī 
de᷅l nda̍ chōo̍ mbo̍ dīū nda̍ o̍ fo̍ndō fu̍u̍wo̍ chōo̍, sīnā bɛ̍ɛ̍ Dēēve̍ fi̍nyā nāā si̍na̍ a̍ 
ndi̍ o̍kɔ̄ɔ̄ le̍. Ndu̍yɛ̍ pūa̍a̍ ŋi̍ɔ̍ɔ̍ŋāā o̍ di̍u̍ ha̍ā fo̍ndō fu̍u̍ wa̍, nda̍ bɛ̍ɛ̍ nda̍ a̍a̍ hi̍o̍ū wā 
wānāā kɛ̄ndɛ̄ ndu̍yɛ̍ ma̍ wā wānāā sa̍kpō ma̍ hīāū ndu̍. Le̍la̍ŋ ndu̍ bɛ̍ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ ndu̍ nyɛ̄ pālāa̍ tūsī chōo̍ le̍ nyɛ̄ o̍ to̍sa̍ wo̍. 

33Ndu̍ ni̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ ni̍, Mɛ̄lɛ̄ka̍ chō nda̍ nyɛ̄ pālāā 
bɛ̄ndōo̍ tūsī chōo̍ le̍ pīɔ̍m pūa̍a̍ ka̍ŋ, mī nyɛ̄ pālāā kōŋ ō wa̍ nda̍ chōo̍ le̍ fɛ̍ɛ̍ŋ a̍ 
fɛ̍ɛ̍ŋ. Kɛ̍ wānāa̍ fu̍la̍ o̍ pūlāle̍ Dēēve̍ fi̍nyā nāā le̍ŋ chōo̍ wa̍ nda̍ mī Mɛ̄lɛ̄ka̍ Ya̍a̍wɛ̄ɛ̄ 
o̍ hi̍o̍ū lāchī a̍ nda̍ sa̍lāa̍ dɔ̄wɔ̄ɔ̍, ndu̍yɛ̍ mbō tōsa̍ mī māsāle̍ Dēēve̍ le̍ŋ lē wa̍ māsāle̍ 
kɔ̄l nyūlū le̍ fɛ̍ɛ̍ŋ a̍ fɛ̍ɛ̍ŋ.” 

34O̍ ko̍ŋ, mi̍ Bɛ̄na̍yā ku̍ā mbo̍ kɔ̍ di̍ī Cho̍wa̍bī, o̍ ko̍ŋ kɔ̍ɔ̍lī mbo̍ chūā ndu̍ mbo̍ kūā 
a̍ ndu̍ o̍ ndu̍ lo̍ chi̍e̍e̍ o̍ lɛ̄ŋndē po̍lte̍ŋ ni᷄ŋ mbo̍ kɔ̍ chɔ᷅ ndu̍ lo̍ŋ. 

35O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ mi̍ŋgī Bɛ̄na̍yā o̍ fōōfo̍ Cho̍wa̍bī wo̍. Pūa̍a̍ 
chɔ̄ūwa̍ I̍sɔ̄lūɛ̄ī kpo̍u̍, Bɛ̄na̍yā wa̍ ni᷅ŋ nda̍ bōlle̍ŋ ni̍. Ndu̍yɛ̍ o̍ ko̍ŋ kɔ̍ɔ̍lī, mbo̍ mīŋgī 
vɛ̄lɛ̄ Sa̍dɔ̍kī o̍ fōōfo̍ Ābīa̍a̍tā wo̍ māā wānā so̍līāā lāsa̍lāa̍ o̍ Mɛ̄lɛ̄ka̍ lo̍ ni̍. 

Sim̍ɛī̄ sɔl̍a̍ pīɔm̍ndo̍ 
36O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ ve̍e̍lū Si̍mɛ̄ī mbo̍ dīmūl ndu̍ āā, “Ta̍ŋgu̍l 
chi̍ɛ̍īyo̍ Chūlu̍sɛ̄lɛ̄m na̍nu᷄ŋ mā cha̍l na̍nu᷄ŋ. A̍ nɔ̍ mā fa̍ŋa̍ŋ chi̍e̍e̍ na̍nu᷄ŋ mā kūɛ̄ bā 
o̍ bā le̍. 

37Pāa̍le̍ ŋ̄ chō pēlēi̍ pīsī chi̍e̍e̍ na̍nu᷄ŋ mā ta̍ŋ pēē pɔ̍mbɔ̄ɔ̍ Ki̍di̍lɔ̄ŋ nde̍ŋ, a̍ lɔ᷅l pāa̍le̍ŋ 
le̍ŋ yōōmū le̍. Ndu̍yɛ̍ I̍ di̍i̍ nu̍m bɛ̍ɛ̍ tɔ̍ɔ̍ya̍ŋ pīɔ̍m nu̍mndo̍ ō ve̍ ya̍ chōo̍ le̍, nūm pi̍la̍ 
chōo̍ o̍ wa᷅ ni̍.” 

38Mi̍ Si̍mɛ̄ī di̍mūl ndu̍ āā, “I̍ chɛ̍l nyɛ̄ ŋ̄ dīmi̍ wo̍ fāllo̍. I̍ cho̍ tōsā mɛ̄ɛ̍ ŋ̄ dīmi̍ yɛ̍.” O̍ 
ko̍ŋ, mi̍ Si̍mɛ̄ī o̍ cha᷅l Chūlu̍sɛ̄lɛ̄m. Ndu̍yɛ̍ mbo̍ vīāū lo̍ŋ te̍i̍. 

39Mɛ̄ɛ̍ wɔ̄sīla̍ŋ lā hīōū lā yāa̍, mi̍ I̍ yɔ̄nu̍ŋ mi̍ chīa̍a̍ wa̍ Si̍mɛ̄ī o̍ bā wa̍ ā ŋīɔ̍ɔ̍ŋ chīmbū 
ma̍ kūānu᷄ŋ Ka̍a̍tī chi̍e̍e̍, ma̍ kɔ̍ cha᷅l sūmīālīi̍ A̍ki̍sī ve̍, po̍ Ma̍a̍kāā wo̍, o̍ wa̍ Māsāa̍ 
Ka̍a̍tī wo̍. 

40Mɛ̄ɛ̍ Si̍mɛ̄ī tu̍e̍ī māā chīa̍a̍ ndūa̍a̍ ā chō Ka̍a̍tī chi̍e̍e̍, mbo̍ chūā Sōfɛ̍lɛ̍ ndɔ̄ɔ̍ mbo̍ 
kūā nda̍ kɔ̄ɔ̄lī. Ndu̍yɛ̍ mbo̍ kɔ̍ sa̍a̍lu᷄ŋ nda̍ Māsāa̍ A̍ki̍sī o̍ bɛ̄ŋgu̍ cho̍o̍. Mbo̍ pīɛ̄ī nda̍ 
mbo̍ mīīŋgū a̍ nda̍ Chūlu̍sɛ̄lɛ̄m. 

41Mi̍ wāŋndo̍ mālnu᷄ŋ mbo̍ kɔ̍ di̍mūl Māsā Bɛ̍ndōo̍ Sɔ̍lɔ̍mɔ̄ŋ a̍ sūɛ̍i̍ he̍ī o̍kɔ̄ɔ̄. 

42Mi̍ Māsāa̍ Sɔ̍lɔ̍mɔ̄ŋ yɔ᷅ŋ le̍ Si̍mɛ̄ī mbo̍ hūŋ. Mi̍ Māsāa̍ Sɔ̍lɔ̍mɔ̄ŋ di̍mūl ndu̍ āā, “I̍ 
di̍mu̍l nu̍m māā fa̍ŋā pēlēi̍ chi̍e̍e̍ na̍nu᷄ŋ mā kūɛ̄ bā o̍ bā le̍. Māā pāa̍le̍ ŋ̄ chō pēlēi̍ 
pīsī na̍nu᷄ŋ mā kūɛ̄ bā o̍ bā le̍ŋ pāa̍le̍ le̍ŋ pīɔ̍mndo̍ ŋ̄ sɔ̄lā ni̍. Ndu̍yɛ̍ ma̍ mēna᷄ŋ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍ māā a̍ pi̍sī pēlēi̍ na̍nu᷄ŋ te̍. 

43Vɛ᷅ ma̍ fūlā dīōm nūu̍ kɔ̄ɔ̄lī? Vɛ᷅ ma̍ tɛ̄ɛ̄mbūū būŋgɛ̄ī ŋ̄ chu̍a̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l 
le̍? 

44Ndu̍yɛ̍ nūm pi̍la̍ si̍nā nyɛ᷅ ŋ̄ tōsa̍ a̍ Dēēve̍ fi̍nyā nāā wo̍. Le̍ nyɛ̄ ŋ̄ tōsa̍ ko̍ŋ a̍ ndu̍ 
wo̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m nyɛ̄ pālāa̍ tūsī chōo̍. 

45Ndu̍yɛ̍ mī Mɛ̄lɛ̄ka̍ hīōū lāchī a̍ ya̍ sa̍lāa̍ dɔ̄wɔ̄ɔ̍ mbō tōsa̍ mī māsāle̍ Dēēve̍le̍ŋ lē 
wa̍ māsāle̍ kpāāyā le̍ fɛ̍ɛ̍ŋ a̍ fɛ̍ɛ̍ŋ.” 

46O̍ ko̍ŋ, mi̍ Māsāa̍ Sɔ̍lɔ̍mɔ̄ŋ vi̍ām Bɛ̄na̍yā mbo̍ kɔ̍ di̍ī ndu̍. Mi̍ Māsāa̍ Sɔ̍lɔ̍mɔ̄ŋ 
si̍mnu᷄ŋ ni̍ko̍ ma̍sāa̍ kpe̍e̍kpe̍i̍. 

Māsāā Bɛ̍ndūāā Tāsi̍a̍a̍ 3 

Māsā Bɛn̍dōo̍ Sɔl̍ɔm̍ɔŋ̄ nyu̍na̍ Mɛl̄ɛk̄a̍ dīōm le̍ tāāsio̍̍o̍ 
(Ko̍lo̍ni̍kō Di̍i̍ŋ Ndɔ̄ɔ̍ 1:3-12) 

1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ to̍sā chɛ̄la᷅ŋ māāli̍āŋndo̍ nda̍ māsā bɛ̍ndōo̍ 
I̍chi̍pī. O̍ ko̍ŋ, mbo̍ chūā chūa̍ Māsā Bɛ̍ndōo̍ I̍chi̍pī wo̍ o̍ nɔ̄ɔ̍ ni᷄ŋ. Mbo̍ hūŋ a̍ ndu̍ 
Chūlu̍sɛ̄lɛ̄m o̍ Māsāa̍ Dēēve̍ lo̍ chi̍e̍e̍. Chūā kōŋ ō lo̍ ni᷅ŋ Chūlu̍sɛ̄lɛ̄m lo᷅ŋ mi̍ Māsā 
Bɛ̍ndōo̍ Sɔ̍lɔ̍mɔ̄ŋ o̍ chi̍ī chīɛ̄ī ndɔ̍ lēmāsāa̍ tāŋgūl, a̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ 
kpāki̍ ba̍lu̍ chi̍o̍o̍ wo̍. 

2Wāŋnda̍ I̍sɔ̄lūɛ̄ī nda̍ a̍a̍ nɔ̍ chi̍ɛ̍ī kpe̍e̍kpe̍i̍ nda̍ a̍a̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̍ lo̍ 
le̍. Le̍ he̍ī, o̍ fo̍ndāŋndā yɛ̍ yɛ̍la̍ wāŋnda̍ nda̍ a̍a̍ so̍lī sa̍lāla̍ŋ nda̍ŋ, lo̍ŋ nda̍ a̍a̍ so̍lī 
sa̍lāla̍ŋ ni̍. 

3Ndu̍yɛ̍ kāālāa̍ pīla̍ Māsāa̍ Sɔ̍lɔ̍mɔ̄ŋ ndu̍ o̍o̍ ka̍a̍la̍ sūɛ̍i̍ Mɛ̄lɛ̄ka̍ Ya̍a̍wɛ̄ɛ̄ ve̍ ni̍. Le̍ 
he̍ī, nyɛ̄ Dēēve̍ fi̍nyā ndɔ̄ dɔ̍ū ndu̍ o̍ lānī a̍ Mɛ̄lɛ̄ka̍ o̍kɔ̄ɔ̄ wo̍, ndu̍ o̍ to᷅l kɔ̄ɔ̄lī ni̍. Kɛ̍ 
ndu̍ bɛ̍ɛ̍ o̍ fo̍ndāŋndā yɛ̍ yɛ̍la̍ wāŋnda̍ nda̍ a̍a̍ so̍lī sa̍lāla̍ŋ nda̍ŋ, lo̍ŋ ndu̍ o̍o̍ ku̍ā 
chɔ̍lūa̍a̍ sa̍lāla̍ŋ sōlīo̍o̍ a̍ nyɛ̄m chūŋ kɛ̄ndɔ̍ŋ lōmɔ̄ɔ̍ ni̍. 

4Ndu̍yɛ̍, fo̍ndāŋndā wāŋnda̍ I̍sɔ̄lūɛ̄ī nda̍ a̍a̍ so̍o̍lūū Mɛ̍lɛ̄ka̍ la̍ŋ ki̍nɛ̍i̍, Ki̍bīɔ̄ŋ chi̍e̍e̍ 
ma̍āŋ lēbōllo̍ kpo̍u̍ o̍ wa̍ ni̍. O̍ ma̍āŋ kōŋ chōo̍ Māsāa̍ Sɔ̍lɔ̍mɔ̄ŋ ndu̍ o̍o̍ so̍li̍ sa̍lālā 
lūāmāā la̍ŋ o̍ Mɛ̄lɛ̄ka̍ lo̍ ni̍. Sa̍lālā Māsāa̍ Sɔ̍lɔ̍mɔ̄ŋ o̍ so̍li̍ o̍ ma̍āŋ kōŋ cho̍o̍ la̍ŋ lā 
wa̍ kɛ̄mɛ̄la̍ fa̍ŋgā fa̍ŋgā. Pāa̍le̍ pi᷅lɛ̍, mi̍ Māsāa̍ Sɔ̍lɔ̍mɔ̄ŋ ku̍ā sa̍lāa̍ sōlīo̍o̍ o̍ fo̍ndāa̍ 
ho̍ō. 

5Mɛ̄ɛ̍ o̍ hi̍ni̍ īchɔ̄l ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ ndu̍ o̍ lɔ̄mā sɔ̄lāā Ki̍bīɔ̄ŋ 
ndo̍ŋ. Mi̍ Mɛ̄lɛ̄ka̍ lō o̍ ko̍ŋ mbo̍ nyūnā ndu̍ āā, “Sɔ̍lɔ̍mɔ̄ŋ, ō yɛ̄ɛ̍nɛ̍ ŋ̄ yēēma̍ yɛ̄ ya̍ o̍ 
bā?” 

6Mi̍ Māsāa̍ Sɔ̍lɔ̍mɔ̄ŋ di̍mūl ndu̍ āā, “Māsānɔ̄ɔ̍, I̍ si̍nā mɛ̄ɛ̍ kpɛ̍ nūm o̍o̍ ka̍a̍la̍ Dēēve̍ 
fi̍nyā ni̍, ma̍ tōsāl ndu̍ dɛ̍nɛ̍la̍ fa̍ŋgā fa̍ŋgā yɛ̍, fo̍ndōle̍ le̍ mɛ̄ɛ̍ Dēēve̍ fi̍nyā nī o̍ wa̍ 
nu̍m o̍ hɔ̄l sa̍kpō, ndu̍yɛ̍ mbo̍ wā wānā kɛ̍ndɛ̄, o̍ ko̍ŋ kɔ̍ɔ̍lī mbo̍ yɔ̄ŋgu᷄ŋ o̍ nūmndo̍ 
a̍ kɔ̄l ndɔ̄ɔ̍ kpo̍u̍ yɛ̍. Ndu̍yɛ̍ ma̍ hīāū wɔ̄ bɛ̍ɛ̍ la̍chi̍ a̍ ndu̍ kāālā kōŋ chɔ̄mndo̍ kɛ᷅, ma̍ 
kē ndu̍ pōo̍, o̍ mi̍i̍ŋgu̍ pāa̍le̍ hāūle᷅ŋ māsāa̍ o̍ fōōfo̍ ndɔ̄ɔ̍ wo̍. 

7-8Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, nūm pi̍la̍ hɛ̍li̍ ya̍ ni̍, ma̍ sīīŋgūū ya̍ bu̍ɛ̍ī nūmndo̍ 
ho̍ō māsāa̍ wānāā nūm a̍ ŋ̄ hɛ̄li̍ wa̍ chōo̍, o̍ fōōfo̍ Dēēve̍ fi̍nyā nī wo̍. Kɛ̍ ndu̍yɛ̍ 
wānāā ŋ̄ kɛ̄si̍ ya̍ māsāa̍ chōo̍ wa̍ ā chō ā bɔ̄ɔ̍, ā chō ha̍a̍a̍ wānā chi̍ī nda̍ bɛ̍ɛ̍ chɔ̄m 
te̍. I̍ si̍nā mɛ̄ɛ̍ ya̍ I̍ bi̍ī nda̍ yɛ̍ le̍, fo̍ndōle̍, chūāāmbɔ̄ɔ̍ ya̍ I̍ cho̍ ni̍. 

9Le̍la̍ŋ ke̍ ya̍ tāāsi̍o̍o̍ mɛ̄ɛ̍ ya̍ I̍ bi̍ī wa̍nāā nūmnda̍ o̍ nɛ̄ī sa̍kpōo̍ chōo̍ yɛ̍, ndu̍yɛ̍ mā 
to̍sa̍ mī si̍na̍ īkɛ̄ndɛ̄i̍ a̍ īwɔ̄ɔ̍ŋnde̍. Tē ō cho̍ ko̍ŋ te̍, I̍ nɔ̍ tāāsi̍ mī wa̍ māsāa̍ wāŋnda̍ 
ha̍ā chōo̍ le̍, fo̍ndōle̍ ā chō ā bɔ̄ɔ̍.” 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍nī kɔ̄l ta̍u̍ a̍ nyɛ̄ Sɔ̍lɔ̍mɔ̄ŋ o̍ so̍ō ho̍ō wo̍. 

11Mbo̍ dīmūl ndu̍ āā, “Māsā Bɛ̍ndōo̍ Sɔ̍lɔ̍mɔ̄ŋ, ha̍a̍a̍ ma̍ nyūnā ya̍ le̍ tāāsi̍o̍o̍ le̍ mɛ̄ɛ̍ 
ŋ̄ bīī wa̍nāā nīa̍a̍ o̍ nɛ̄ī sa̍kpōo̍ chōo̍ yɛ̍, a̍ nyu̍na̍ ya̍ le̍ sūl kɛ̄lɛ̄ŋgāā yōōmū vīlɛ̄ī, ɔ̄ɔ̄ 
mā nyu̍na̍ ya̍ le̍ mī di̍u̍ ya̍a̍mɔ̍ɔ̍wa̍a̍ nu̍mnda̍ le̍, 

12I̍ cho̍ nu̍m tāāsi̍o̍o̍ ke̍ ndu̍yɛ̍ mī ke̍ vɛ̄lɛ̄ nu̍m sīnā pɛ̄ŋgo̍o̍ mā hīōū wāŋnda̍ kpo̍u̍ 
o̍ chi̍e̍ēŋndo̍ ni᷄ŋ. Tāāsi̍ ya̍ I̍ cho̍ nu̍m kē a̍ sīnā pɛ̄ŋgo̍o̍ wo̍, o̍ chi̍e̍ēŋndo̍ ni᷄ŋ ki̍nɛ̍i̍, 
wānā pi᷅lɛ̍ bɛ̍ɛ̍ sɔ̍la̍ wɔ̍ ta̍āsi̍ wa̍ā le̍nde̍ a̍ sīnā pɛ̄ŋgu̍ ko̍ŋ te̍, ndu̍yɛ̍ kɔ̍ bɛ̍ɛ̍ a̍ lāchī 
kɛ᷅, wānā o̍ wānā nɔ̍lā mbō sɔ̄la̍ tāāsi̍ wa̍ā le̍nde̍ a̍ sīnā pɛ̄ŋgu̍ wāa̍ le̍nde̍ māā nūm 
te̍. 

13Ndu̍yɛ̍ ō fāŋa̍ŋ o̍ nyɛ̄ ŋ̄ nyūna̍ ya̍ le̍ ndu̍ wo̍ kɔ̄ɔ̄lī, nyɛ̄ ŋ̄ nyūna̍ ya̍ le̍ ndu̍ le̍ wo̍ 
bɛ̍ɛ̍ I̍ cho̍ nu̍m kē. I̍ cho̍ tōsā mā su̍l ha̍a̍a̍ a̍ mɛ̄ɛ̄lu̍la̍ yōōmū nūmndo̍ a̍ te̍mbū le̍, 
ndu̍yɛ̍ mī wāŋnda̍ kpo̍u̍ a̍ wa̍ nu̍m bɛ̄ɛ̄le̍ŋ kīo̍o̍. O̍ chi̍e̍ēŋndo̍ chōo̍ ki̍nɛ̍i̍, māsā o̍ 
ma̍sā ve᷅ ni̍ŋ māā nūm te̍. 

14Ndu̍yɛ̍ nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍, tē a̍ to̍sa̍ ndu̍ pɛ̍, mā bīī sāwāla̍ nīla̍ŋ 
māā Dēēve̍ fi̍nyā nūm, yōōmū vīlɛ̄īyo̍ ya̍ I̍ ke᷅ nu̍m ni̍ mā vīōū yōōmū.” 

15Mɛ̄ɛ̍ Māsāa̍ Sɔ̍lɔ̍mɔ̄ŋ te̍ndū, mbo̍ sāālu᷄ŋ māā Mɛ̄lɛ̄ka̍ chɔ̍mnu̍ŋ ndu̍ o̍ lɔ̄mā sɔ̄la᷄ŋ 
ni᷄ŋ mbo̍ sūāā nāa̍ ndu̍ chu̍a̍ ni̍. O̍ ko̍ŋ, mbo̍ mīīŋgū Chūlu̍sɛ̄lɛ̄m mbo̍ kɔ̍ si᷅m kɔ̍fu̍ 
Mɛ̄lɛ̄ka̍ Ya̍a̍wɛ̄ɛ̄ wo̍ lāchī mbo̍ sōlī sa̍lā lūāmāa̍ a̍ sa̍lā kɔ̄l nyūlōo̍ o̍ Mɛ̄lɛ̄ka̍ lo̍. O̍ 
ko̍ŋ kɔ̍ɔ̍lī, mbo̍ vēēlū wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍ ki̍nɛ̍i̍, mbo̍ tōsā bɔ̄ŋa᷅ŋ 
bɛ̄ndū dīāā nyɛ̄ dīa̍a̍ a̍ nda̍. 

Māsāa̍ Sɔl̍ɔm̍ɔŋ̄ ke̍lū yāmɛi̍̄ kālā ka̍lɛī ̍
16Pāa̍le̍ pi᷅lɛ̍ lē wa̍, mi̍ wāŋ lāāndūāā tīāmāā pūm ā sɛ̄ɛ̄ŋgi̍āŋ nda̍ ŋi̍ɔ̍ɔ̍ŋ o̍ 
chɛ̄lɛ̄kpi̍a̍a̍ chōo̍, ma̍ kūā Māsāa̍ Sɔ̍lɔ̍mɔ̄ŋ lāchī a̍ sūɛ̍i̍ he̍ī. 

17Mɛ̄ɛ̍ ndā hīŋ Māsāa̍ Sɔ̍lɔ̍mɔ̄ŋ lāchī a̍ sūɛ̍i̍ he̍ī, mi̍ chūa̍a̍ pīlɔ̍ɔ̍ ō dīmu̍l Māsāa̍ 
Sɔ̍lɔ̍mɔ̄ŋ āā, “Fāllo̍, na̍a̍ chūa̍a̍ ho̍ō cho̍ o̍ chīɛ̄ī pīlɔ̍ɔ̍ ni᷄ŋ ni̍. Tē ŋ̄ wa̍ o̍ chīɛ̄ī pīlɔ̍ɔ̍ 
ni᷄ŋ pɛ̍, ī yɔ̄nu̍ŋ ŋ̄ chūa̍ yo᷄lta̍ŋ vēllāa̍ vēllē. O̍ ko̍ŋ, mi̍ vi̍a̍lū wānā pɔ̍nɔ̍ɔ̍. 

18Mɛ̄ɛ̍ pālɛ̍i̍ ŋi̍i̍ŋ ī hīōū, o̍ yāa̍ ndɔ̄ɔ̍, ndu̍ bɛ̍ɛ̍ mbo̍ vīālū wānā pɔ̍nɔ̍ɔ̍. Ndu̍yɛ̍ na̍a̍ 
ŋi̍ɔ̍ɔ̍ŋ kpe̍ ŋ̍ wa̍ chīɛ̄ī ni̍ŋ ni̍, wānā o̍ wānā che᷅le̍ŋ ve̍ na̍a̍ īkɛ̄i̍ le̍. 

19Īchɔ̄l pīlɛ̍, chūa̍a̍ ho̍ō ō lo̍ lɔ̄mā īsīɔ̄ū wa̍ŋ mbo̍ hīnī chɛ̄lɛ̄kpɛ̍ ndɔ̄ɔ̍ chōo̍ mi̍ 
chɛ̄lɛ̄kpɔ̍ɔ̍ ō wū. 

20Mɛ̄ɛ̍ chɛ̄lɛ̍kpɛ̍ ndɔ̄ɔ̍ vī dɔ̍ɔ̍ pɛ̍, a̍ dītɛ̍ɛ̄ŋndo̍ kpe̍ŋ, I̍ wa̍ o̍ lūa̍a̍ŋ mbo̍ chu̍a̍ chɛ̄lɛ̄kpɛ̍ 
ndɔ̄ vi̍lɛ̍i̍ ko̍ŋ mbo̍ kɔ̍ ye̍mbūl la̍ yɛ̍lɛ̍ŋ, mbo̍ chūa̍ o̍ ni̍ cho̍ yōōmū wo̍ mbo̍ kɔ̍ 
ya̍mbu᷄ŋ i̍kɛ̍i̍. 

21Mɛ̄ɛ̍ ya̍ I̍ chɛ̍ŋ di̍i̍mā ndɔ̄ɔ̍ mi̍ ye̍e̍mā le̍ chɛ̍lɛ̄kpɛ̍ nūu̍ wūɛ̄sīo̍o̍, mi̍ sa̍a̍lu᷄ŋ māā ō 
vīlɛ̍i̍yo̍ chɛ̄lɛ̄kpɔ̍ɔ̍ ho̍ō ō chō ni̍. Mɛ̄ɛ̍ ya̍ I̍ mɛ̍ɛ̍nda̍ŋ ndu̍, mi̍ cha᷅ māā ō cho̍ chɛ̍lɛ̄kpɛ̍ 
nūu̍ le̍ cho̍ ko̍ŋ te̍, māā chūa̍a̍ ho̍ō chɛ̄lɛ̄kpɛ̍ ndɔ̄ɔ̍ vi᷅ ni̍ mbo̍ kɔ̍ ye̍mbūl la̍, mbo̍ 
chūā o̍ ni̍ cho̍ yōōmū wo̍.” 

22Mi̍ chūa̍a̍ pīlɔ̍ɔ̍ dīmī āā, “Sāko̍ ō cho̍ le̍nde̍ le̍, ya̍ nɔ̍ o̍ cho̍ ho̍ō yōōmū wo̍ ni̍. Po̍ 
nu̍mndo̍ vi᷅ wu᷄ ko̍ŋ ni̍.” Mi̍ chūā tāso̍o̍ dīmī āā, “Sāko̍, nu̍m nɔ̍ chɛ̄lɛ̄kpɛ̍ vi̍lɛ̍i̍ ko̍ŋ 
ni̍. Chɛ̄lɛ̄kpɛ̍ nūu̍ ŋ̄ chūa̍ chūa̍a̍ ho̍ō ni̍.” O̍ ko̍ŋ, nda̍ ŋi̍ɔ̍ɔ̍ŋ ma̍ hīŋa᷅ŋ di̍ōmnda̍ŋ 
māsāa̍ o̍ hɔ̄l lo̍ŋ. 

23Mi̍ Māsāa̍ Sɔ̍lɔ̍mɔ̄ŋ di̍mūl nda̍ āā, “Nya̍ ŋi̍ɔ̍ɔ̍ŋ ho̍ō dīmi̍ māā ndu̍ nɔ̍ chɛ̄lɛ̄kpɛ̍ cho̍ 
ho̍ō yōōmū wo̍ ni̍, ho̍ō bɛ̍ɛ̍ āā ndu̍ nɔ̍ o̍ cho̍ ho̍ō yōōmū wo̍ ni̍. Mɛ̄ɛ̍ nya̍ chō 
chɛ̄lɛ̄kpɛ̍ vi̍lɛ̍i̍yo̍ ho̍ō nyīndu̍ nyi᷅du̍la᷅ŋdo̍ yɛ̍, 

24mɛ̄ɛ̍ lā chu᷄m ya̍, I̍ si̍nā mɛ̄ɛ̍ ya̍ I̍ cho̍ tōsā yɛ̍.” Mi̍ Māsā Bɛ̍ndōo̍ Sɔ̍lɔ̍mɔ̄ŋ di̍mūl 
bu̍ɛ̍ī ndɔ̄ɔ̍ āā, “Kɔ̍ chu̍ū wɔ̄ ya̍ mūɛ̄ī fāŋnde̍.” Mi̍ bu̍ɛ̍īyo̍ kūā mbo̍ kɔ̍ hu᷅ŋ a̍ mūɛ̍i̍. 

25Mi̍ Māsā Bɛ̍ndōo̍ Sɔ̍lɔ̍mɔ̄ŋ di̍mūl ndu̍ āā, “Ki̍o̍lu̍ chɛ̍lɛ̄kpɛ̍ cho̍ ho̍ō yōōmū wo̍ 
tɛ̄ɛ̄ŋ mā ke̍ ho̍ō kpēŋgēi̍ pīlɛ̍i̍, mā ke̍ ho̍ō kpēŋgēi̍ pīlɛ̍i̍.” 

26Kɛ̍ chɛ̄lɛ̄kpɔ̍ɔ̍ ho̍ō kāla̍ ndɔ̍ ve̍lū ndu̍ kpe̍e̍kpe̍i̍yo̍, mi̍ kāālā po̍ ndɔ̄ɔ̍ ō pīā o̍ kɔ̄l 
ndɔ̄ɔ̍ ni᷄ŋ. Mi̍ chūa̍a̍ ho̍ō ō dīmūl Māsāa̍ Sɔ̍lɔ̍mɔ̄ŋ āā, “Yāndi̍i̍ fāllo̍ di̍ī chɛ̄lɛ̄kpɔ̍ɔ̍ ho̍ō 
le̍. Te̍ chu̍a̍a̍ ho̍ō ni̍, ke̍ ndu̍ chɛ̄lɛ̄kpɔ̍ɔ̍ ho̍ō ō kɔ̍ a̍ ndu̍.” Kɛ̍ mi̍ chūa̍a̍ pīlɔ̍ɔ̍ dīmī āā, 
“Fāllo̍, ke᷅ wānā o̍ wānā chɛ̄lɛ̄kpɔ̍ɔ̍ ho̍ō le̍. Ki̍o̍lu̍ ndu̍ tɛ̄ɛ̄ŋ.” 

27Mi̍ Māsā Bɛ̄ndōo̍ Sɔ̍lɔ̍mɔ̄ŋ di̍mūl bu̍ɛ̍ī ndɔ̄ɔ̍ āā, “Di̍ī chɛ̄lɛ̄kpɔ̍ɔ̍ le̍, chūa̍ di̍mi̍ ho̍ō 
māā ya̍ I̍ ke̍ cha̍ŋ ndɔ̍ chɛ̄lɛ̄kpɔ̍ɔ̍ ho̍ō wo̍, ndu̍ ve̍lū chɛ̄lɛ̄kpɔ̍ɔ̍ ho̍ō ni̍. Ke̍ ndu̍ 
chɛ̄lɛ̄kpɛ̍ ndɔ̄ɔ̍ ō kɔ̄ŋnu̍ŋ.” 

28Mɛ̄ɛ̍ wāŋnda̍ I̍sɔ̄lūɛ̄ī a̍ tu̍e̍ī yāmɛ̍ī Māsā Bɛ̍ndōo̍ Sɔ̍lɔ̍mɔ̄ŋ o̍ ke̍lū wāŋ lāāndūāā 
ŋīɔ̍ɔ̍ŋnda̍ ha̍ā tɛ̄ɛ̄ŋ nde̍, nda̍ kpo̍u̍ mi̍ kɔ̄ndɔ̄fi̍llo̍ bīī nda̍, ma̍ kē Māsāa̍ Sɔ̍lɔ̍mɔ̄ŋ 
bɛ̄ɛ̄le̍ŋ. Ma̍ sīnā kpe̍e̍kpe̍i̍ māā Mɛ̄lɛ̄ka̍ ke̍ Sɔ̍lɔ̍mɔ̄ŋ kɔ̄l kālu̍ ko̍ŋ le̍ wāŋnda̍ sɔ̄ɔ̍ŋ 
dīmīo̍o̍ tɛ̄ɛ̄ŋ o̍ nɛ̄i̍ tōnya̍a̍ chōo̍ ni̍. 

Māsāā Bɛ̍ndūāā Tāsi̍a̍a̍ 4 

Wāŋ bɛn̄dūa̍a̍ wa̍ Sɔl̍ɔm̍ɔŋ̄ wa̍llo̍ o̍ bā bɛŋ̄gu̍ wa̍ 
1Mi̍ Māsā Bɛ̍ndōo̍ Sɔ̍lɔ̍mɔ̄ŋ wa᷅ ni̍ko̍ ma̍sāa̍ lɛ̄ŋndē I̍sɔ̄lūɛ̍i̍le̍ŋ kpo̍u̍ chōo̍. 

2Wāŋ bɛ̄ndūāā o̍ chu̍a̍ ma̍ wā ndu̍ wa̍llo̍ o̍ bā bɛ̄ŋgu̍ wa̍ cho̍ ha̍ā ni̍, Āsālu̍i̍yā, po̍ 
Sa̍dɔ̍kī wo̍, ndu̍ wa̍ wānā so̍līāā lāsa̍lāa̍ ni̍. 

3Ɛ̄līho̍lu̍ɛ̍fī nda̍ A̍hi̍chā, pūa̍a̍ Si̍sīāā wa̍, nda̍ wa̍ wānāā pōōnyīa̍a̍ o̍ tōŋgo̍ kɔ̍ɔ̍sɔ̍ɔ̍ 
ni᷄ŋ ni̍. Chɛ̄hōsi̍a̍fa̍tī, po̍ A̍hi̍lūū wo̍, ndu̍ ndu̍ o̍o̍ kɛ̍sī ya̍u̍la̍ sɔ̄ɔ̍ŋ lēlɛ̄ŋndo̍ŋ ŋ̄ wa̍ 
lēni᷄ŋ nda̍ŋ kpo̍u̍ ni̍. 

4Bɛ̄na̍yā, po̍ Chɛ̄hōwa̍dā wo̍, ndu̍ wa̍ pūa̍a̍ chɔ̄ūwa̍ I̍sɔ̄lūɛ̄ī kpo̍u̍ bo᷅lle̍ŋ ni̍. Wānāā 
sōlīāā lāsa̍lāa̍ ā pīli̍a̍a̍ wa̍ Sa̍dɔ̍kī nda̍ Ābīa̍a̍tā ni̍. 

5Māsāa̍ wa̍ Sɔ̍lɔ̍mɔ̄ŋ o̍ bā bɛ̄ŋgu̍ ki̍nɛ̍i̍ ya̍, bōllē ndāle̍ŋ le̍ wa̍ Āsālu̍i̍yā po̍ Ne̍tāŋ 
ndo̍ ni̍. Sa̍bɔ̍dī, po̍ Ne̍ta̍ŋ ndo̍, wa̍ wānā si̍lāa̍ Māsāa̍ Sɔ̍lɔ̍mɔ̄ŋ ndo̍ ni̍. 

6Wāna̍ wa̍ chīɛ̄ī lēmāsa̍ Māsāa̍ Sɔ̍lɔ̍mɔ̄ŋ ndo̍ bōlle̍ŋ kpo̍u̍ wo̍ wa̍ A̍hi̍sīāā ni̍. 

A̍do̍ni̍lūām, po̍ Ābi̍dā wo̍ ndu̍ wa̍ wa̍lta̍ yɔ̍ŋāāla̍ŋ kpo̍u̍ bo᷅lle̍ŋ ni̍. 

7Mi̍ Māsā Bɛ̍ndōo̍ Sɔ̍lɔ̍mɔ̄ŋ hɛ̍lī māsāa̍ ŋ̄būŋgāa̍ ŋ̄wāŋ tɔ̍ a̍ wānāā ŋīɔ̍ɔ̍ŋ, mbo̍ kɛ̄sī 
nda̍ lɛ̄ŋndē I̍sɔ̄lūɛ̍i̍le̍ŋ kpo̍u̍ bo᷅lle̍ŋ. Māsāā tɔ̍ a̍ ā ŋīɔ̍ɔ̍ŋnda̍ ha̍ā, nyɛ̄ dīāā Māsā 
Bɛ̍ndōo̍ Sɔ̍lɔ̍mɔ̄ŋ nda̍ wānāa̍ wa̍ o̍ ndu̍ lo̍ chi̍ɛ̍ī ni̍ŋ nda̍, nda̍ a̍a̍ di̍ā le̍pa̍a̍ o̍ lēpāa̍ 
wo̍, māsāa̍ ha̍ā nda̍ a̍a̍ so̍lī nyɛ̍ dīāā kōŋ o̍ būŋgāŋ nda̍ wa̍ chōo̍ wo̍ŋ ni᷄ŋ ni̍. Māsā 
o̍ māsā ndu̍ o̍o̍ nɔ̍ mī ndu̍ o̍o̍ yɔ̍ŋgu̍ nyɛ̄ dīa̍a̍ le̍ pāŋge̍i̍ īpīlɛ̍ ō wɔ̄sīo̍o̍ ni᷄ŋ. 

8Māsāā ka̍ŋ nda̍ wa̍ ha̍ā ni̍, Bɛ̍ni̍hɔ̄ɔ̄, ndu̍ wa̍ māsāa̍ o̍ lɛ̄ŋndē ī pēmbūle̍ŋ E̍fi̍lūēm 
ni̍, 

9Bɛ̄ndi̍kā, ndu̍ wa̍ māsāa̍ Ma̍ka̍sī, a̍ Si̍a̍a̍lbīm, a̍ Bɛ̄tī Si̍ɛ̍mɛ̍sī, a̍ Ɛ̍lɔ̄ŋ Bɛ̄tī Ha̍nāŋ, 

10a̍ Bɛ̄nɛ̄hɛ̍si̍dī nī. Ndu̍ wa̍ vɛ̄lɛ̄ māsāa̍ A̍lu̍bɔ̄ɔ̄, a̍ So̍kɔ̄ɔ̄, a̍ būŋgɛ̄ī Hɛ̍fāve̍ kpo̍u̍ ni̍. 

11Bɛ̄nābi̍na̍da̍bī, ndu̍ wa̍ māsāa̍ ō pīlɔ̍ɔ̍ ni̍. La̍a̍ ndɔ̍ dīōla̍ŋ āā Ta̍fa̍tī, chūa̍ Māsā 
Bɛ̍ndōo̍ Sɔ̍lɔ̍mɔ̄ŋ ndo̍. Būŋgɛ̄ī Dɔ̍ɔ̄ve̍ ki̍nɛ̍i̍, Bɛ̄nābi̍na̍da̍bī ko̍ŋ ndu̍ wa̍ māsāa̍ lo̍ŋ 
ni̍. 

12O̍ ko̍ŋ kɔ̍ɔ̍lī, Ba̍nā, po̍ A̍hi̍lūū wo̍ ndu̍ wa̍ māsāa̍ pīlɔ̍ɔ̍ ni̍. Ndu̍ chi̍e̍e̍ŋ o̍ wa̍ māsāa̍ 
chōo̍ wo̍ŋ ŋ̍ wa̍ Ta̍a̍na̍kī a̍ Mɛ̍ki̍dɔ̄ɔ̄ ni̍. Būŋgɛ̄ī Bɛ̄tī Si̍āŋnde̍ ki̍nɛ̍i̍, chɔ̍ŋ Sa̍lu̍ɛ̍tāŋ 
chi̍e̍e̍, O̍ cho̍ kūmbū Chɛ̍si̍lūɛ̄ɛ̄ wo̍ bā tōūwo̍ wo̍, mbo̍ kūā a̍ E̍bɛ̄ɛ̄l Mɛ̍ho̍lāā, mbo̍ 
kɔ̍ fu̍la̍ a̍ Cho̍ki̍mīām chi̍e̍e̍, ndu̍ wa̍ māsāa̍ lo̍ŋ ni̍. 

13Bɛ̍ŋgi̍bā ndu̍, chi̍e̍e̍ŋ o̍ wa̍ māsāa̍ chōo̍ wo̍ŋ ō pīlɔ̍ɔ̍ wa̍ Lu̍a̍mɔ̍tī ni̍. O̍ būŋgɛ̄ī 
Ki̍li̍a̍a̍dīve̍ ni᷄ŋ chi̍o̍o̍ ho̍ō ō chō ni̍. O̍ ko̍ŋ kɔ̍ɔ̍lī, po̍ pi᷅lɛ̍ wa̍ dīōla̍ŋ āā Cha̍ā, fūlāa̍ o̍ 
yu̍ŋgu̍ Mānāa̍sē wo̍ chōo̍, sɔ̄ndɔ̄kɔ̍ltā ndu̍ o̍o̍ nɔ̍ o̍ būŋgɛ̄ī Ki̍li̍a̍a̍dīve̍ ni᷄ŋ nda̍ŋ 
ki̍nɛ̍i̍, Bɛ̍ŋgi̍bā o̍ bā bɛ̄ŋgu̍ la̍ wa̍ ni̍. Ndu̍ ko̍ni̍ wa̍ vɛ̄lɛ̄ māsāa̍ le̍ būŋgɛ̄ī A̍ko̍bīve̍ 
kpo̍u̍ o̍ lɛ̄ŋndē Ba̍a̍sīāŋnde̍ŋ ni᷄ŋ ni̍. Chi̍e̍e̍ŋ bɛ̍ndūŋ o̍ wa̍ chōo̍ o̍ būŋgɛ̄ī kēŋ ni᷄ŋ 
ndo̍ŋ ŋ̄ wa̍ kpo̍u̍ kpo̍u̍ chi̍o̍o̍ŋ be̍le̍-ŋɔ̍mpu᷅m. Ndu̍yɛ̍ chi̍e̍e̍ŋ mu̍ŋ kpo̍u̍ ŋ̄ wa̍ ŋ̄ 
bālāā a̍ sāāsāla̍ bɛ̍ndūla̍ŋ kpɔ̍kɔ̍su̍ a̍ dīōlā ŋ̄chīli̍ŋnda̍ bɛ̍ndūlā nda̍ tōōsi̍a̍a̍ a̍ 
chīli̍ŋu̍ŋ būlɔ̍ŋsīi̍yo̍ŋ ndo̍ŋ o̍ sōndōla̍ŋ. 

14Āhi̍na̍da̍bī, po̍ A̍i̍dū wo̍ ndu̍ wa̍ māsāa̍ le̍ būŋgɛ̄ī Ma̍ha̍nēmnde̍ ki̍nɛ̍i̍ ni̍. 

15Āhi̍ma̍a̍sī, ndu̍ wa̍ māsāa̍ le̍ būŋgɛ̄ī Nāfi̍ta̍līīve̍ ki̍nɛ̍i̍ ni̍. Bāsīma̍tī, chūa̍ Sɔ̍lɔ̍mɔ̄ŋ 
ndo̍, ndu̍ wa̍ la̍nɔ̍ɔ̍ Āhi̍ma̍a̍sī ni̍. 

16Ba̍nā po̍ Hu̍sāī wo̍, ndu̍ wa̍ māsāa̍ le̍ būŋgɛ̄ī A̍sīɛ̄ɛ̄ve̍, a̍ chi̍e̍e̍ nda̍ vēēlū āā Bi̍a̍lɔ̍ti̍ 
wo̍ ni̍. 

17Māsā tɔ̍ ndɔ̄ɔ̍ wa̍ Chɛ̄hōsi̍a̍fa̍tī po̍ Pa̍lūā wo̍ ni̍. Būŋgɛ̄ī I̍sa̍a̍kāve̍ ki̍nɛ̍i̍ ndu̍ wa̍ 
māsāa̍ lo̍ŋ ni̍. 

18Māsāa̍ pīlɔ̍ɔ̍ dīōla̍ŋ āā Si̍mɛ̄ī, po̍ Ɛ̍lā wo̍. Ndu̍ wa̍ māsāa̍ le̍ būŋgɛ̄ī Bɛ̍ŋnja̍mīŋnde̍ 
ki̍nɛ̍i̍ ni̍. 

19Māsāa̍ pīlɔ̍ɔ̍ dīōla̍ŋ āā Ɛ̄sīɔ̄ŋkɛ̍bɛ̄, fi̍nyā ndɔ̍ dīōla̍ŋ āā Yu̍lūī. Ndu̍ ndu̍ būŋgɛ̄ī o̍ 
wa̍ māsāa̍ chōo̍ ve̍, ndi̍ wa̍ būŋgɛ̄ī Ki̍li̍a̍a̍dīve̍ ki̍nɛ̍i̍ ni̍. Si̍hɔ̄ŋ, o̍ wa̍ māsa̍ 
A̍mɔ̍lu̍a̍i̍tīi̍ya̍ wo̍, a̍ Ɔ̍kū o̍ wa̍ Ba̍a̍sīāŋ ndo̍, būŋgɛ̄ī nda̍ wa̍ pāāndū māsāa̍ chōo̍ ve̍ 
ndi̍ wa̍ he̍ī ni̍. O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ chu̍ā vɛ̄lɛ̄ wāŋndo̍ mbo̍ 
kɛ̄sī ndu̍ būŋgɛ̄ī Chu̍dā ve̍ kpo̍u̍ bo᷅lle̍ŋ. 

Mɛɛ̄ ̍Mɛl̄ɛk̄a̍ dɔū̄ Sɔl̍ɔm̍ɔŋ̄ sa̍lā o̍ māsāle̍ ndɔl̄e̍ŋ niŋ̍ yɛ ̍
20O̍ māsāle̍ Māsāa̍ Sɔ̍lɔ̍mɔ̄ŋnde̍ŋ bɛ̄ŋgu̍, wāŋndā chīe̍e̍ya̍ wa̍ Chu̍dā a̍ I̍sɔ̄lūɛ̄ī ha̍a̍a̍ 
nda̍ a̍a̍ chu̍ū chɔ᷅m te̍. Mɛ̄ɛ̍ si̍o̍ōŋnde̍ ī wā nu̍a̍ā o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍ yɛ̍, le̍nde̍ 
nda̍ wa̍ ni̍. Ndu̍yɛ̍ wānā o̍ wānā wa̍ŋnu̍ŋ a̍ kɔ̄l nyūlū, ma̍ wā di̍o̍la̍ nda̍ a̍ kōlɔ̄ɔ̄lā 
ndā. 

21Lɛ̄ŋnde̍ ho̍lnu̍ŋ pe̍ē bɛ̍ndōo̍ Yūfi̍lu̍a̍tīī le̍ŋ ki̍nɛ̍i̍, mbo̍ kūā a̍ lɛ̄ŋndē Fīli̍i̍tīāŋnde̍ŋ, 
mbo̍ kɔ̍ pi̍la̍ŋ o̍ pɛ̄ŋgu̍la̍ŋ a̍ lɛ̄ŋndē I̍chi̍pīle̍ŋ, lo̍ŋ kpo̍u̍, Sɔ̍lɔ̍mɔ̄ŋ o̍ bā bɛ̄ŋgu̍ o̍ wa̍ 
ni̍, a̍ māsɛ̄i̍ ndɛ̍i̍ lātūlu̍. Ndu̍yɛ̍, lɛ̄ŋīī nda̍ sālu̍ bɛ̍ɛ̍ pɛ̍ŋgu̍la̍ŋ nde̍, Māsāa̍ Sɔ̍lɔ̍mɔ̄ŋ o̍ 
bā ndi̍ i̍i̍ ma᷅l pa̍a̍wāla̍ŋ ni̍. Nda̍ kpo̍u̍ Sɔ̍lɔ̍mɔ̄ŋ o̍ bā bɛ̄ŋgu̍ nda̍ wa̍ ni̍. Ā lo̍ ndu̍ o̍ bā 
bɛ̄ŋgu̍ ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍. 

22-23Lēpāa̍ o̍ lēpāa̍, nyɛ̄ Māsā Bɛ̍ndōo̍ Sɔ̍lɔ̍mɔ̄ŋ nda̍ wānāā ndūa̍a̍ o̍ ndu̍ lo̍ chi̍ɛ̍ī 
ni̍ŋ nda̍ a̍a̍ di̍ā wo̍ ndu̍ wa̍ ho̍ō ni̍. Nda̍ a̍a̍ di̍ā na̍u̍vāā chēlu̍lɛ̍i̍ya̍a̍ kɛ̍ndɛ̄ kɛ̍ndīāā 
nda̍ māndā chi̍e̍e̍ wa̍ tɔ̍, a̍ nāūwāā nda̍ māndā yo̍ndōo̍ ni᷄ŋ nda̍ bi̍di̍i̍ŋ, a̍ sāa̍ kɛ̄mɛ̄, 
a̍ kōlo̍ nda̍ tōōsīāā bēe̍dīi̍yo̍ wo̍ bu̍sɛ̄la̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍, a̍ kōlō yɔ̍ŋāā pūm 
bu̍sɛ̄la̍ŋ kɛ̄mɔ̄ɔ̍ le̍ yāa̍, a̍ kīa̍la̍a̍ yɛ̍ yi̍a̍a̍, ā lāāndūa̍a̍ a̍ ā pīāāndūa̍a̍, a̍ kīa̍la̍a̍ yɛ̍ yi̍a̍a̍ 
che᷅le̍ŋ, o̍ ko̍ŋ kɔ̍ɔ̍lī, a̍ sūūwa̍, a̍ yōūwāā yɛ̍ yi̍a̍a̍ che᷅le̍ŋ. 

24Ndu̍yɛ̍ lɛ̄ŋnde̍ ho̍lnu̍ŋ pe̍ē bɛ̍ndōo̍ Yūfi̍lu̍a̍tīī bā pāa̍le̍ŋ lē dēllo̍ le̍ŋ ki̍nɛ̍i̍, chɔ̍ŋ 
Ti̍fi̍sāā chi̍e̍e̍, o̍ Pīo̍o̍ Yūfi̍lu̍a̍tīī i̍kɛ̍i̍, mbo̍ tūūsū a̍ Ka̍a̍sā, Māsāa̍ Sɔ̍lɔ̍mɔ̄ŋ o̍ bā bɛ̄ŋgu̍ 
le̍ wa̍ ni̍. Māsāa̍ wa̍ o̍ lɛ̄ŋndē lēŋ ni᷄ŋ nda̍ ki̍nɛ̍i̍, Sɔ̍lɔ̍mɔ̄ŋ o̍ bā bɛ̄ŋgu̍ nda̍ wa̍ ni̍. 
Ndu̍yɛ̍ mi̍ Māsā Bɛ̍ndōo̍ Sɔ̍lɔ̍mɔ̄ŋ to̍sā mi̍ kɔ̄l nyūlōo̍ wā I̍sɔ̄lūɛ̍i̍ya̍ tɛ̄ɛ̄ŋ nda̍ lɛ̄ŋīi̍ 
ba̍lu̍ nda̍ ve̍. 

25Chɔ̍ŋ a̍ bōōndi̍i̍ o̍ si̍mnu᷄ŋ ma̍sāa̍ ve̍, ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍, kɔ̄l nyūlōo̍ wa̍ 
Chu̍dā a̍ I̍sɔ̄lūɛ̄ī. Chɔ᷄ŋ a̍ Da᷅ŋ chi̍e̍e̍ bā lūāŋndo̍ mbo̍ kūā a̍ Bāāsi̍ɛ̍bā, bā tōūwo̍. 
Wānā o̍ wānā wa̍ Chu̍dā a̍ I̍sɔ̄lūɛ̄ī, le̍ te̍le̍ŋ o̍ te̍le̍ŋ ā wānu̍ŋ o̍ kɔ̄l nyūlū bɛ̄ndōo̍ 

ni᷄ŋ, o̍ bā ndāa̍ chōo̍ nyɛ̄ o̍ nyɛ̄ ndu̍ o̍o̍ yɔ̍nūŋ nda̍ le̍. Wānā o̍ wānā wa̍ŋnu̍ŋ o̍ kpe̍le̍ 
ndɔ̍ īyɔ̄mndo̍ ni᷄ŋ a̍ kɔ̄llo̍ ō nyūlū vi̍li̍. 

26Māsā Bɛ̍ndōo̍ Sɔ̍lɔ̍mɔ̄ŋ su̍a̍ā ndūa̍a̍ nda̍ a̍a̍ na᷅ŋ nyɛ̍lā nyāāna᷄ŋda̍ŋ nda̍, 
fo̍ndāŋndā nda̍ a̍a̍ lɔ᷅l le̍ni᷄ŋ nda̍ŋ, lā wa̍ wāa̍la̍ŋ be̍le̍-hi̍ɔ̍ɔ̍lu̍ (40,000), a̍ su̍a̍ā pūa̍a̍ 
chɔ̄ūwa̍ nda̍ a̍a̍ sɔ̍ŋgā cho̍o̍ wa̍ wāa̍la̍ŋ tɔ̍ a̍ lā tīɔ̍ɔ̍ŋ (12,000). 

27Māsāa̍ Sɔ̍lɔ̍mɔ̄ŋ ni̍, a̍ wānā o̍ wāna̍ ndu̍ o̍o̍ di̍ā nyɛ̍ dīa̍a̍ o̍ ndu̍ lo̍ chi̍ɛ̍ī ni̍ŋ, nyɛ̄ 
dīāā nda̍ a̍a̍ di̍ā le̍pa̍a̍ o̍ le̍pāa̍ wo̍ māsāā tɔ̍ a̍ ā ŋīɔ̍ɔ̍ŋāā Sɔ̍lɔ̍mɔ̄ŋ kɛ̍si̍ lɛ̄ŋnde̍ŋ 
bōlle̍ŋ nda̍, nda̍ nda̍ a̍a̍ yɔ̍ŋgū nyɛ̍ dīa̍a̍ ho̍ō ni̍. Māsā o̍ māsā ndu̍ o̍o̍ yɔ̍ŋgū nyɛ̍ 
dīa̍a̍ ho̍ō le̍ pāŋge̍i̍ ī pīlɛ̍ o̍ wɔ̄sīo̍o̍ ni᷄ŋ, ndu̍yɛ̍ ndu̍ o̍o̍ be̍ŋgā le̍. 

28Su̍a̍ā chɔ̄ūwāa̍ Māsā Bɛ̍ndōo̍ Sɔ̍lɔ̍mɔ̄ŋ nda̍ ni̍, su̍a̍ā ndūāā yɔ̍ŋāa̍ ni̍, ba̍a̍līi̍ŋ su̍a̍ā 
kāŋ nda̍ a̍a̍ di̍ā wo̍ŋ, a̍ bīl nda̍ a̍a̍ hi̍nī cho̍o̍ wo̍, māsāa̍ ha̍ā ko̍ni̍ nda̍ a̍a̍ yɔ̍ŋgū 
ba̍a̍līi̍ŋ mu̍ŋ a̍ bīl kōŋ ni̍. Māsā o̍ māsā tē te̍le̍ŋ ndɔ̍ o̍ nɔ̍ le̍ nyɔ̄ɔ̍ŋ mu᷅ŋ yɔ̄ŋgōo̍ wo̍ 
ō fūūlu̍u̍ pɛ̍, nāa̍ nda̍a̍ ye̍e̍mā mu̍ŋ nda̍ lo̍ŋ ndu̍ o̍o̍ ku̍ā a̍ mu̍ŋ ni̍. 

29Mi̍ Mɛ̄lɛ̄ka̍ kē Sɔ̍lɔ̍mɔ̄ŋ kɔ̄l kālo̍o̍ a̍ sīnā pɛ̄ŋgo̍o̍ ta̍u̍ ta̍u̍. Kɔ̄l kālu̍ Māsāa̍ Sɔ̍lɔ̍mɔ̄ŋ 
ndu̍ o̍o̍ nɔ̍ wo̍ wānā o̍ wānā ndu̍ o̍o̍ nɔ̍ kɔ̍l kālu̍ wa̍ā le̍nde̍ le̍, ō wa̍ ō bɔ̄ɔ̍ bɔ̍ɔ̍. Tē 
ndu̍ o̍o̍ wa̍ nyɛ̄ tūwāā pɛ̍, kɔ̄l kālu̍ ndɔ̄ɔ̍ ndu̍ o̍o̍ wa᷅ mɛ̄ɛ̍ si̍o̍ōŋnde̍ ī wā nu̍a̍ā o̍ Pēe̍ 
Mɛ̄ŋmā Īhɛ᷄llo̍ kɔ̄ŋgɔ̍ yɛ̍. 

30Wānāā kɔ̄l kālu̍a̍a̍ bɛ̍ndūa̍a̍ wa̍ bā pāa̍le̍ŋ lē chāŋndo̍ wa̍ ni̍, a̍ wa̍ I̍chi̍pī wa̍ ni̍, 
nda̍ kpo̍u̍ Māsāa̍ Sɔ̍lɔ̍mɔ̄ŋ ndu̍ o̍o̍ nɔ̍ kɔ̄l kālo̍o̍ ndu̍ o̍o̍ hi̍o̍ū nda̍. 

31O̍ chi̍e̍ēŋndo̍ ni᷄ŋ ki̍nɛ̍i̍ wānā o̍ wānā ndu̍ o̍o̍ si̍i̍ma᷅ŋ kɔ̍l kālo̍o̍ a̍ Māsāa̍ Sɔ̍lɔ̍mɔ̄ŋ 
te̍. Sɔ̍lɔ̍mɔ̄ŋ ndu̍ o̍o̍ nɔ̍ kɔ̄l kālo̍o̍ ndu̍ o̍o̍ hi̍o̍ū E̍tāŋ Ɛ̄sīlūāha̍i̍tīi̍nɔ̍, ō ndu̍ o̍o̍ ke̍la̍ 
tɔ̍ɔ̍ le̍ kɔ̄l kālo̍o̍ wo̍. Māsā Bɛ̍ndōo̍ Sɔ̍lɔ̍mɔ̄ŋ ndu̍ o̍o̍ nɔ̍ kɔ̄l kālo̍o̍ ndu̍ o̍o̍ hi̍o̍ū bɛ̍ɛ̍ 
pu̍a̍a̍ Ma̍hɔ̄ɔ̄ wa̍, Hɛ̍māŋ a̍ Ka̍a̍kōl, a̍ Da̍a̍dā. Mi̍ tɔ̍ɔ̍ Sɔ̍lɔ̍mɔ̄ŋ ndo̍ ō tīū lɛ̄ŋīi̍ ba̍lu̍ 
nda̍ ve̍ kpo̍u̍ a̍ kɔ̄l kālu̍ ndɔ̄ɔ̍ o̍kɔ̄ɔ̍. 

32Sɔ̍lɔ̍mɔ̄ŋ tōōsīāā tāle̍la̍ŋ kpo̍u̍ kpo̍u̍ wāa̍la̍ŋ lā yāa̍ (3,000), o̍ ko̍ŋ kɔ̍ɔ̍lī mbo̍ 
tōōsīāā chōndo̍ŋ wāa̍ ō pīlɛ̍ a̍ ŋ̄ ŋūɛ̍ɛ̍nu̍ (1,005). 

33Ndu̍yɛ̍ ndu̍ o̍o̍ si̍nā a̍ sɔ̄ɔ̍ŋ bɔ̍ɔ̍ bɔ̍ɔ̍ o̍kɔ̄ɔ̄. Mbo̍ sūāā a̍ vīsīa̍a̍ yōndōo̍ ni᷄ŋ o̍kɔ̄ɔ̄, 
mbo̍ sūāā a̍ yōūwa̍, mbo̍ sūāā a̍ vīsīa̍a̍ nɔ̍ kɛ̄kɛ̍u̍la̍ŋ nda̍, o̍ ko̍ŋ kɔ̍ɔ̍lī, mbo̍ su̍a̍ā a̍ 
sūūwa̍ o̍ pēēlo̍. Mbo̍ sūāā a̍ yɔ̄mnde̍ yōndōo̍ ni᷄ŋ o̍kɔ̄ɔ̄, chɔ̍ŋ a̍ yɔ̄mīī si̍dāāve̍ 
Le̍ba̍nɔ̄ŋ mbo̍ kūā a̍ yɔ̄mīī ha̍sɔ̍pī pɔ̄mbūɛ̍i̍ wu᷅l nu̍a̍ā o̍ chīyīī chīɛ̄īyo̍ ve̍. 

34Mi̍ tɔ̍ɔ̍ ndɔ̄ɔ̍ tīū o̍ lɛ̄ŋnde̍ ni᷄ŋ kpo̍u̍. Māsāā bɛ̍ndūa̍a̍ o̍ lɛ̄ŋnde̍ ni᷄ŋ, wānāā ndāa̍ 
vīōmɔ̄ɔ̍ mā hūŋ le̍ Sɔ̍lɔ̍mɔ̄ŋ nīla̍ŋ yāŋɔ̄ɔ̍. 

Māsāā Bɛ̍ndūāā Tāsi̍a̍a̍ 5 

A̍ mɛɛ̄ ̍Sɔl̍ɔm̍ɔŋ̄ bɛɛ̍n̍dia̍̍ŋ le̍ chīɛi̍ ̍Mɛl̄ɛk̄a̍a̍ tāŋgūllo̍ yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 2:1-18) 

1Māsā pi᷅lɛ̍ wa̍ o̍ lɛ̄ŋndē Ta̍a̍yāle̍ŋ ni᷄ŋ dīōla̍ŋ āā Hi̍lūām, nāāŋa᷅ŋndo̍ pīla̍ nda̍ a̍a̍ 
na̍a̍ŋa᷅ŋ nda̍ Dēēve̍ fi̍nyāa̍ Sɔ̍lɔ̍mɔ̄ŋ ni̍. Mɛ̄ɛ̍ māsāa̍ ho̍ō tūēī māā Sɔ̍lɔ̍mɔ̄ŋ mi̍i̍ŋgu̍ 

māsāa̍ o̍ fōōfo̍ Dēēve̍ fi̍nyā ndɔ̄ wo̍ ni̍, mbo̍ vīām bu̍ɛ̍i̍yāā ndūa̍a̍ le̍ mā kɔ̍ yi᷅l 
Sɔ̍lɔ̍mɔ̄ŋ. 

2O̍ ko̍ŋ, mi̍ Sɔ̍lɔ̍mɔ̄ŋ yɔ᷅ŋ Māsā Bɛ̍ndōo̍ Hi̍lūām dīōmnde̍ŋ, mbo̍ dīmūl ndu̍ āā, 

3“A̍ bōōndi̍i̍ Dēēve̍ fi̍nyā nī o̍ wa̍ māsāa̍ lɛ̄ŋnde̍ŋ chōo̍ ve̍, nūm pi̍la̍ si̍nā māā ndu̍ 
o̍o̍ nɔ̍ yēēmɛ̍i̍ ta̍u̍ le̍ chīɛ̄īyo̍ tāŋgūllo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̍ ndu̍ o̍o̍ pi̍ɛ̍īyo̍. 
Kɛ̍ ō sɔ̄la̍ fo̍ndā kōŋ te̍, kāni̍ fo̍ndōle̍ ō wa̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ wa̍ ndu̍ ā bālāā 
wa̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ndu̍ kpāāyāa̍ mbo̍ yām ya̍a̍mɔ̍ɔ̍wa̍a̍ ndūāā ka̍ŋ 
kpo̍u̍. 

4Kɛ̍ su̍ŋ su̍ŋ ni᷅ŋ, I̍ nɔ̍ lɛ̍ ya̍a̍mɔ̍ɔ̍nɔ̍ o̍ ya̍a̍mɔ̍ɔ̍nɔ̍ si̍mu̍l la̍ le̍. Mɛ̄lɛ̄ka̍ Ya̍a̍wɛ̄ɛ̄, ō ya̍ I̍ 
pi̍ɛ̍īyo̍ ō tōsa̍ mi̍ lɛ̄ŋnde̍ŋ lē pɛ̄ŋgī a̍ sɔ̍ŋgɔ̄ɔ̍. Wānā o̍ wānā o̍ cho̍ŋnu̍ŋ ni᷅ŋ a̍ kɔ̄l 
nyūlū, mbo̍ wānu᷄ŋ o̍ bā ndɔ̄ɔ̍ chōo̍. 

5Bōōndi̍i̍ Dēēve̍ fi̍nyā nī o̍ wa̍ yōōmū ve̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍ o̍ di̍mūl 
ndu̍ āā, ‘Dēēve̍, ō cho̍ nūm te̍ cho̍ ya̍ chīɛ̄ī tēŋgūl te̍, po̍ nu̍m ya̍ I̍ cho̍ hūnɔ̄ɔ̍ sīīŋgūū 
māsāa̍ o̍ fōōfō nu̍mndo̍ wo̍, ndu̍ cho̍ ya̍ hūnɔ̄ɔ̄ chīɛ̄īyo̍ tēŋgūl ni̍.’ Le̍la̍ŋ mɛ̄ɛ̄ ya̍ 
Sɔ̍lɔ̍mɔ̄ŋ I̍ si̍mnu᷄ŋ ni᷅ŋ māsā yɛ̍, I̍ kɛ̍ɛ̍si̍a̍a̍ le̍ mī te̍ŋgu̍l Mɛ̄lɛ̄ka̍ Ya̍a̍wɛ̄ɛ̍ nūu̍ chīɛ̄īyo̍ 
le̍ ndu̍ sōōlūūwo̍ lēni᷄ŋ. 

6Le̍la̍ŋ, I̍ ye̍e̍ma̍ mā di̍mu̍l la̍ pūa̍a̍ nu̍mnda̍ mā kīlu̍l la̍ yɔ̄mīī si̍dāāve̍ Le̍ba̍nɔ̄ŋ. Nyɛ̄ 
o̍ nyɛ̄ nda̍ vēēlu̍ ya̍ chōo̍ pɛ̍, I̍ nɔ̍lā mī pa̍a̍wa̍ nda̍. Ya̍ pi̍la̍ bɛ̍ɛ̍ I̍ cho̍ pūa̍a̍ nīa̍a̍ yɔ̄ŋ 
ā ti᷄ŋ mā kɔ̍ wa᷅ wa̍llo̍ nda̍ nda̍ā lātūlu̍. Kɛ̍ nūm pi̍la̍ si̍nā māā wānā o̍ wānā chi̍e̍ē 
yɔ̍mīī kēŋ kīōlɔ̄ɔ̍ māā pūa̍a̍ nūmnda̍ Sa̍i̍dɔ̄ŋ lo̍ŋ te̍.” 

7Mɛ̄ɛ̍ Māsā Bɛ̍ndōo̍ Hi̍lūām o̍ tu̍e̍ī yōōŋgōo̍ ho̍ō, mbo̍ nāŋ kɔ̄l ta̍u̍ ta̍u̍. Mbo̍ dīmī 
āā, “Sāŋgālāa̍ chō o̍ Mɛ̄lɛ̄ka̍ Ya̍a̍wɛ̄ɛ̄ lo̍. Mɛ̄lɛ̄ka̍ ke̍ Dēēve̍ chūā kɔ̄l kālu̍ bɛ̍ndu̍ mbo̍ 
mīīŋgū māsāa̍ lɛ̄ŋndē bɛ̄ndūle̍ŋ nde᷅ŋ chōo̍ o̍ fōōfo̍ ndɔ̄ɔ̍.” 

8Mi̍ Māsāa̍ Hi̍lūām lo᷅ o̍ ko̍ŋ mbo̍ mīŋgūl Sɔ̍lɔ̍mɔ̄ŋ dīōmnde̍ŋ, mbo̍ dīmūl ndu̍ āā, 
“I̍ tu̍e̍ī yōōŋgū ŋ̄ yɔ᷄ŋ ndo̍. Tē ō wa̍ le̍ yɔ̄mīī tāŋgūlɛ̄i̍ pɛ̍, bu̍u̍la᷄ŋ te̍. Yɔ̄mīī si̍dāā ŋ̄ 
yēēma̍ ve̍ a̍ yɔ̄mīī pa᷅ŋnde̍ kpo̍u̍, I̍ cho̍ nu̍m ke̍. 

9I̍ cho̍ wānāā nīa̍a̍ wa̍lla̍ dīmūl mā kīlu̍l nu̍m yɔ̄mīī tāŋgūlɛ̄i̍ Le̍ba̍nɔ̄ŋ mā tūsi̍ ndi̍ 
o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍. Tē ā tūsi̍ ndi̍ lo̍ŋ pɛ̍, ā yīu̍ ndi̍ a̍ ku̍ndāla̍ŋ ā kūɛ̄ a̍ ndi̍ 
o̍ mɛ̄ŋnda̍ŋ chōo̍, ā kɔ̍ tu̍sī ndi̍ nāa̍ ŋ̄ yēēmā mā tūsi̍ ndi̍ wa̍. Tē ā tūsi̍ pɛ̍, ā tīīmbu̍u̍, 
pūa̍a̍ nu̍m ā wa̍lla̍ hu᷄ŋ chu̍ā a̍ kūɛ̄ a̍ ndi̍. Kɛ̍ nūm bɛ̍ɛ̍ nyɛ̄ ya̍ I̍ ye̍e̍ma̍ mā to̍sa̍l la̍ 
wo̍ cho̍ ho̍ō ni̍, I̍ ye̍e̍ma̍ mī nūm wa̍ ya̍ nyɛ̄ dīa̍a̍ kīo̍o̍ le̍ wānāā nīa̍a̍ o̍ ya̍lo̍ chi̍ɛ̍ī 
ni᷄ŋ.” 

10O̍ ko̍ŋ, mi̍ Māsāa̍ Hi̍lūām o̍ ke᷅ Māsāa̍ Sɔ̍lɔ̍mɔ̄ŋ yɔ̄mīī tāŋgūlāā ndu̍ o̍o̍ ye̍e̍ma̍ ve̍, 
yɔ̄mīī si̍dāāve̍ a̍ yɔ̄mīī pa᷅ŋnde̍. 

11O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ ndu̍ wa᷅ ndu̍ nyɛ̄ dīa̍a̍ kīo̍o̍. Īwɔ̄sī o̍ īwɔ̄sī Sɔ̍lɔ̍mɔ̄ŋ ndu̍ 
o̍o̍ ke᷅ ndu̍ wi̍tīi̍yo̍ŋ bu̍sɛ̄la̍ŋ wāa̍la̍ŋ kɛ̄mɛ̄ (100,000) a̍ chūɛ̄īmā ɔ̄li̍fīi̍ya̍ŋ 
ka̍lɔ̄ŋnda̍ŋ wāa̍la̍ŋ kɛ̍mɛ̄ a̍ tɔ̍ (110,000). 

12Ndu̍yɛ̍ būŋgɛ̄ī Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l Sɔ̍lɔ̍mɔ̄ŋ nde̍, mi̍ Mɛ̄lɛ̄ka̍ pēēlū būŋgɛ̄ī 
kēŋ, mbo̍ kē Sɔ̍lɔ̍mɔ̄ŋ kɔ̄l kālo̍o̍ ta̍u̍ ta̍u̍. Sɔ̍lɔ̍mɔ̄ŋ ni̍, Māsāa̍ Hi̍lūām ni̍, ma̍ tōsā 
chɛ̄la᷅ŋ kɔ̄l nyūlōo̍ nda̍ pi̍la̍ tɛ̄ɛ̄ŋ. 

13Mi̍ Sɔ̍lɔ̍mɔ̄ŋ yɔ̍ŋgū dīōmnde̍ŋ lē kālā ka̍lā māā ā sōli̍ pūa̍a̍ wa̍a̍la̍ŋ be̍le̍-ya̍a̍ 
I̍sɔ̄lūɛ̍i̍ya̍ tɛ̄ɛ̄ŋ le̍ wa̍li̍ yɔ̄mīī kēŋ. 

14O̍ ko̍ŋ kɔ̍ɔ̍lī, mbo̍ chūā po̍ pi᷅lɛ̍ dīōla̍ŋ āā A̍do̍ni̍lūām, mbo̍ hāndū ndu̍ pūa̍a̍ nda̍ 
hɛ̄li̍ wa̍ kpo̍u̍ bo᷅lle̍ŋ. Mi̍ Sɔ̍lɔ̍mɔ̄ŋ pi̍ɔ̍ū pūa̍a̍ wa̍a̍la̍ be̍le̍-ya̍a̍wa̍ ha̍ā tɛ̄ɛ̄ŋ ku̍ndāla̍ŋ 
lā yāa̍, ku̍ndā o̍ ku̍ndā wāa̍la̍ŋ tɔ̍ (10,000). Īpāŋgu̍ o̍ īpāŋgu̍, ku̍ndālā yāa̍la̍ŋ nda᷅ŋ 
ō pīlɛ̍ ndu̍ o̍o̍ ku̍ā Le̍ba̍nɔ̄ŋ le̍ wa̍li̍ yɔ̄mīī kēŋ ni̍. Ku̍nda̍ ku̍ā ko̍ nda̍ kɔ̍ chi̍ī pāŋge̍i̍ 
ī pīlɛ̍ pɛ̍ ā mīīŋgu̍, ā hu᷄ŋ pɛ̍ŋgī le̍ pāŋgo̍ŋ ŋ̄ mūu̍ŋ. 

15O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ hɛ̍lī wānāā wa̍li̍a̍a̍ chēle̍ŋ wāa̍la̍ŋ be̍le̍-ŋɔ̍ma̍a̍ (80,000) 
mbo̍ yɔ̄ŋ nda̍ o̍ lɛ̄ŋndē īpēmbūle̍ŋ, le̍ wa̍llo̍ a̍ pōūtā tāŋgūlāā la̍ŋ. Mbo̍ hɛ̄lī vɛ̄lɛ̄ 
pūa̍a̍ wāa̍la̍ŋ be̍le̍-ŋɔ̍mmɛ̍ū (70,000) mi̍ nda̍ wā le̍ pōūtā nda̍ wa̍ la̍ŋ bɛ̍ɛ̍ndīa̍a̍ la̍ŋ 
vīlīo̍o̍. 

16O̍ ko̍ŋ kɔ̍ɔ̍lī mbo̍ hɛ̄lī vɛ̄lɛ̄ pūa̍a̍ wāa̍la̍ŋ lā yāa̍ a̍ kɛ̄mɔ̄ɔ̍ lē yāa̍ (3,300) mbo̍ kɛ̄sī 
nda̍ wānāā wa̍li̍a̍a̍ ka̍ŋ kpo̍u̍ bo᷅lle̍ŋ, le̍ mā wa̍ nda̍ bālɔ̄ɔ̍ chōo̍. 

17Mi̍ Sɔ̍lɔ̍mɔ̄ŋ di̍mūl wānāa̍ wa̍ ka̍ŋ po̍ūta̍ŋ kālāa̍ wa̍ le̍ mā kāla̍ pōūtā bɛ̄ndūla̍ŋ 
mā bɛ̄ɛ̄ndi̍a̍a̍ la̍ŋ nyɛ̄ kɛ̄ndɛ̄ kɛ̍ndɛ̄ le̍ chīyīī chīɛ̍i̍ Mɛ̄lɛ̄ka̍a̍ kīlāa̍. Ndu̍yɛ̍ mi̍ wāŋnda̍ 
ha̍ā bɛ̄ɛ̄ndīāā la̍ŋ mɛ̄ɛ̍ o̍ di̍mu̍l nda̍ yɛ̍. 

18Māsāa̍ Hi̍lūām ni̍, wāŋnda̍ Ɛ̄sīɔ̄ŋkɛ̍bɛ̄ chi̍e̍e̍ ni̍, ma̍ kē Sɔ̍lɔ̍mɔ̄ŋ wānāā wa̍lla̍. O̍ 
ko̍ŋ, pūa̍a̍ tāŋgūlāa̍ Sɔ̍lɔ̍mɔ̄ŋ nda̍ ni̍, a̍ wānāā wa̍li̍a̍a̍ nda̍ ke̍ ndu̍ ka̍ŋ nda̍, ma̍ 
bɛ̄ɛ̄ndīāā pōūta̍ŋ a̍ yɔ̄mīī tāŋgūlɛ̄ī nyɛ̄ kɛ̄ndɛ̄ kɛ̍ndɛ̄ le̍ chīɛ̍i̍ Mɛ̄lɛ̄ka̍a̍ tāŋgūllo̍. 

Māsāā Bɛ̍ndūāā Tāsi̍a̍a̍ 6 

A̍ mɛɛ̄ ̍Sɔl̍ɔm̍ɔŋ̄ ta̍ŋgu̍l chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
1Fūlā I̍sɔ̄lūɛ̍i̍ya̍ fūla̍ o̍ chɛ̄le̍ŋ ni᷄ŋ I̍chi̍pī wo̍, ā chīi̍ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-
ŋɔ̍ma̍a̍ (480) mi̍ Sɔ̍lɔ̍mɔ̄ŋ ka̍ndū chi̍ɛ̍i̍ Mɛ̄lɛ̄ka̍a̍ tāŋgūllo̍. Wɔ̄sī Māsāa̍ Sɔ̍lɔ̍mɔ̄ŋ o̍ 
chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ māsāle̍ŋ chōo̍ I̍sɔ̄lūɛ̄ī yo̍, pāŋgi̍i̍ di̍i̍ŋ ndūɛ̍i̍ o̍ wɔ̄sī kōŋ 
ni᷄ŋ, pāŋgi̍i̍ Si̍vīve̍, o̍ pāŋgi̍i̍ ke̍ŋ ni᷄ŋ Māsāa̍ Sɔ̍lɔ̍mɔ̄ŋ o̍ ka̍ndu̍ tāŋgūllo̍ ho̍ō ni̍. 

2Ndu̍yɛ̍ chīɛ̄īyo̍ ho̍ō mɛ̄ɛ̍ nda̍ tūu̍ ndu̍ yɛ̍ wa̍ ho̍ō ni̍, chīɛ̄īyo̍ lēni᷄ŋ ō wa̍ bānde̍i̍ le̍ 
nɛ̄īyo̍ be̍le̍ ŋɔ̍ma̍hīɔ̍ɔ̍lu̍, bu̍o̍o̍ nɛ̄īyo̍ be̍le̍-ya̍a̍, chīīye̍ hēlɔ̄ɔ̍, nɛ̄īyo̍ be̍le̍-hi̍ɔ̍ɔ̍lu̍ a̍ lē 
ŋūɛ̍ɛ̍nu̍. 

3Tōŋgō vi̍lɛ̄īyo̍ wa̍ o̍ chīɛ̄īyo̍ ho̍ō sōndōo̍, chɔ̄nɔ᷄ŋndo̍ bāa̍ pīlɔ̍ɔ̍ mbo̍ fūūlūū bāa̍ 
pīlɔ̍ɔ̍ di̍. Tōŋgo̍ ho̍ō ō wa̍ bānde̍i̍ le̍ nɛ̄īyo̍ be̍le̍-ya̍a̍, bu̍o̍o̍ nɛ̄īyo̍ tɔ̍ a̍ le̍ ŋūɛ̍ɛ̍nu̍. 

4Wu̍ndɛ̄i̍la̍ pɔ̍mbɔ̄la̍ŋ lā wa̍ o̍ chīɛ̄īyo̍ ho̍ō kpēŋgo᷄ŋ chɛ̍chɛ̍. Wu̍ndɛ̄i̍la̍ŋ nda᷅ŋ, o̍ 
bɛ̍ɛ̄ nu̍a̍ā sɔ̍ɔ̍kɛ̍nyɛ̍ɛ̍ la̍ wa̍ ni̍, kɛ̍ lēni᷄ŋ lā kūmbīa̍ŋ. 

5O̍ ko̍ŋ kɔ̍ɔ̍lī, tāŋgūl chēle̍ŋ wa̍ ō hōlāā o̍ chīɛ̄īyo̍ ho̍ō kpēŋgūŋ mūu̍ŋ ndo̍ŋ chɛ̍chɛ̍, 
mbo̍ kūa̍ a̍ mākɔ̄ɔ̄ di̍. 

6Tāŋgūl ba̍lu̍ ho̍ō chīɛ̄īyo̍ wo̍, ō wa̍ hēlɔ̄ɔ̍ lēyāa̍. Hēlɔ̄ɔ̄ tāso̍o̍ o̍ wa̍ kūmbi᷄ŋndo̍ lēni᷄ŋ 
le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. La̍ŋ o̍ hēlɔ̄ɔ̄ tāso̍o̍ ō kɛ᷅ o̍ kɛ᷅ wa̍ kūmbi᷄ŋndo̍ 
lēni᷄ŋ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. Hēlɔ̄ɔ̄ dīi̍ŋ ndɔ̄ɔ̍ wa̍ kūmbi᷄ŋndo̍ le̍ nɛ̄īyo̍ 
lē ŋɔ̄ma̍hīɔ̍ɔ̍lu̍. Hēlɔ̄ɔ̄ yāa̍ ndɔ̄ɔ̍, ō wa̍ kūmbi᷄ŋndo̍ lēni᷄ŋ le̍ nɛ̄īyo̍ tɔ̍ a̍ tɛ̄ndāa̍ tɛ̄ɛ̄ŋ. 
Tāŋgūl nda̍ tāŋgu̍l chīɛ̍i̍ Mɛ̄lɛ̄ka̍ ho̍ō wo̍, ma̍ mɛ̄ī nyɔ̄ɔ̍ o̍ chīyīī chīɛ̍i̍ Mɛ̄lɛ̄ka̍a̍ 
chɛ̍chɛ̍ māā lābi᷅ŋ. Le̍ he̍ī, yɔ̄mīī nda̍ pɛ̄ŋgɛ̍la̍ le̍ fu̍le̍i̍la̍ŋ dɔ̄wɔ̄ɔ̍ le̍ hēlɔ̄ɔ̄lā tīɔ̍ɔ̍ŋnda̍ŋ 
lēcho̍ō tāŋgūllo̍ ve̍, ā lūe̍i̍ ndi̍ o̍ chīyīī chīɛ̍i̍ Mɛ̄lɛ̄ka̍ lēni᷄ŋ te̍. Nyɛ̄lā nda̍ mɛ̄i̍ la̍ŋ o̍ 
chīɛ̍i̍ Mɛ̄lɛ̄ka̍ māā lābi᷅ŋ nda̍ŋ, o̍ nyɛ̄lā lāŋ chōo̍ nda̍ pɛ̄ŋgɛ̍la̍ yɔ̄mīī kēŋ ni̍. 

7Ndu̍yɛ̍ pōū o̍ pōu̍ lu̍ɛ̍ī o̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍ ni᷄ŋ, o̍ fo̍ndāŋ nda̍ kālā po̍ūta̍ŋ 
ndo̍ nda̍ bɛ̄ɛ̄ndi̍a̍a̍ la̍ŋ kpo̍u̍ ni̍. Le̍ he̍ī, hāa̍mɛ̄i̍ ni̍, īchō ni̍, kɛ̄lɛ̄ŋgāā chīli̍ŋi̍i̍ ta̍ŋgūlɛ̄ī 
chēle̍ŋ, tāŋgūllo̍ ho̍ō ō chūū kpo̍u̍, wānā tu̍u̍ la̍ŋ o̍ fo̍ndāŋ ko̍ŋ kpo̍ŋ te̍. 

8Ndu̍yɛ̍ tāŋgu᷄l wa̍ o̍ chīɛ̍i̍ Mɛ̄lɛ̄ka̍a̍ ho̍ō ō hōlāā wo̍, dīō wānā a̍a̍ ke̍ī le̍ lūɛ̄īyɔ̄ɔ̍ lēni᷄ŋ 
ndo̍, kūmbū chīɛ̍i̍ Mɛ̄lɛ̄ka̍a̍ bā tōūwo̍ o̍ wa̍ ni̍. O̍ ko̍ŋ kɔ̍ɔ̍lī, nāa̍ ke̍i̍yāa̍ ā wa̍ vɛ̄lɛ̄ 
chɔ̍ŋ le̍bɛ̍ŋgu̍ le̍ hēlɔ̄ɔ̍ o̍ hēlɔ̄ɔ̄ dīi̍ŋ ndɔ̄ɔ̍ a̍ o̍ hēlɔ̄ɔ̄ yāa̍ ndɔ̍ɔ̍ di̍. 

9Chīɛ̄īyo̍ ho̍ō, yɔ̄mīī nda̍ chūa̍ yīndɔ̍ ndɔ̄ɔ̍ ve̍, yɔ̄mīī chēlu̍lɛ̍i̍ pīla̍ i̍ wa̍ ni̍. Ndu̍yɛ̍ 
chīɛ̄īyo̍ ho̍ō, a̍ pɛ̄ŋgɔ̍ŋ yɔ̄m si̍dāā wo̍ŋ nda̍ wūu̍ ndu̍ kpo̍u̍ ni̍. Mɛ̄ɛ̍ nu̍a̍ā Māsāa̍ 
Sɔ̍lɔ̍mɔ̄ŋ o̍ lo̍o̍ku̍ chīɛ̍i̍ Mɛ̄lɛ̄ka̍a̍ ho̍ō tāŋgūl ni̍. 

10Tāŋgu᷄l wa̍ o̍ chīɛ̍i̍ Mɛ̄lɛ̄ka̍a̍ ho̍ō ō hōlāā wo̍, ō wa̍ hēlɔ̄ɔ̍ lēyāa̍. Tāŋgūllo̍ ho̍ō, 
hēlɔ̄ɔ̄ o̍ hēlɔ̄ɔ̄, ō wa̍ hēlɔ̄ɔ̍ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. Yɔ̄mīī nda̍ hɛ̄ɛ̄ndu̍u̍ 
māā mākpo᷄ŋ le̍ tāŋgūllo̍ ho̍ō bɔ̄ŋāa̍ a̍ tāŋgūl chīɛ̍i̍ Mɛ̄lɛ̄ka̍a̍ ve̍, a̍ yɔ̄m si̍dāā wo̍ nda̍ 
bɛ̄ɛ̄ndi̍a̍a̍ ndi̍ ni̍. 

11Bōōndi̍i̍ Sɔ̍lɔ̍mɔ̄ŋ o̍ wa̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā 
nāa̍ ndu̍ chu̍a̍, mbo̍ dīmūl ndu̍ āā, 

12“Sɔ̍lɔ̍mɔ̄ŋ ya̍ŋ nīla̍ŋ mā tūēī nyɛ̄ ya̍ I̍ cho̍ nu̍m dīmūl a̍ chīɛ̄ī ni̍ ŋ̄ chō ho̍ō tāŋgūllo̍ 
wo̍ o̍kɔ̄ɔ̄ wo̍. Tē a̍ chɛ̍l pɛ̍ mā hīōū lāchī a̍ ya̍ tōlɔ̄ɔ̍ kɔ̄ɔ̄lī, mā chu̍a̍ sāwāla̍ nīla̍ŋ, 
ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍ mā wa̍ ndu̍ tōsāa̍ le̍ te̍le̍ŋ o̍ 
te̍le̍ŋ pɛ̍, nyɛ̄ o̍ nyɛ̄ ya̍ I̍ chu̍e̍l Dēēve̍ fi̍nyā nu̍m būŋgɛ̄i̍, tōsāllo̍ ya̍ I̍ to̍sāl nu̍m ndu̍ 
ni̍. 

13Ndu̍yɛ̍ o̍ ko̍ŋ kɔ̍ɔ̍lī, le̍ te̍le̍ŋ o̍ te̍le̍ŋ I̍ wa᷅ ni̍ŋ wa̍nāā nīa̍a̍ I̍sɔ̄lūɛ̄ī tɛ̍ɛ̄ŋ, mī wa̍ nda̍ 
māndāa̍. I̍ me᷅l ni̍ŋ nda̍ le̍.” 

14O̍ ko̍ŋ, mi̍ Sɔ̍lɔ̍mɔ̄ŋ o̍ chi̍ī chīɛ̍i̍ Mɛ̄lɛ̄ka̍a̍ tāŋgūl. 

A̍ mɛɛ̄ ̍chīɛi̍ ̍Mɛl̄ɛk̄a̍a̍ ō wa̍ ō bɛɛ̄n̄dīāā lēniŋ᷄ yɛ ̍
(Ko̍lo̍ni̍kō Di̍i̍ŋ Ndɔ̄ɔ̍ 3:8-14) 

15Mɛ̄ɛ̍ Sɔ̍lɔ̍mɔ̄ŋ o̍ chi̍i̍ chīɛ̍i̍ Mɛ̄lɛ̄ka̍a̍ ho̍ō tāŋgu᷄l, mbo̍ bɛ̄ɛ̄ndīāā ndu̍ lēni᷄ŋ nyɛ᷅ 
kɛ̄ndɛ̄ kɛ̍ndɛ̄. Chīɛ̄īyo̍ lēni᷄ŋ kpo̍u̍, chɔ̍ŋ lɛ᷅ŋ mbo̍ hēl a̍ kāa̍, ō wa̍ ō kūmbāā kpo̍u̍ a̍ 

pɛ̄ŋgɔ̍ŋ yɔ̄mīī si̍dāā nda̍ bɛ̄ɛ̄ndi̍a̍a̍ wo̍ŋ. O̍ ko̍ŋ kɔ̍ɔ̍lī, pɛ̄ŋgɔ̍ŋ kɛ̍ndɛ̄ kɛ̍ndɛ̄ŋ nda̍ 
bɛ̄ɛ̄ndi̍a̍a̍ a̍ yɔ̄mīī pa᷅ŋnde̍ wo̍ŋ, mu̍ŋ wa̍ ŋ̄ dūāūwāā lɛ̄ŋ kpo̍u̍ ni̍. 

16Lu̍mūi̍yo̍ wa̍ o̍ chīɛ̄īyo̍ ho̍ō mɛ̄ɛ̄lu̍la̍ŋ lēni᷄ŋ. Lu̍mūi̍yo̍ ho̍ō, a̍ pɛ̄ŋgɔ̍ŋ yɔ̄mīī si̍dāā 
wo̍ŋ o̍ wa̍ ō kīālāā ni̍, chɔ̄nɔ᷄ŋndo̍ lɛ̄ŋ mbo̍ fūūlūū o̍ Kāa̍ di̍. Nda̍ a̍a̍ ve̍e̍lū lu̍mūi̍yo̍ 
ho̍ō āā, fo̍ndāŋ dīāndāa̍ hi̍o̍ū fo̍ndāŋnda̍ŋ kpo̍u̍ wo̍. Lu̍mūi̍yo̍ ho̍ō, ō wa̍ bānde̍i̍ 
lēni᷄ŋ le̍ nɛ̄īyo̍ be̍le̍-ya̍a̍. 

17O̍ ko̍ŋ kɔ̍ɔ̍lī, lu̍mūi̍ bɛ̍ndōo̍ wa̍ o̍ lu̍mūi̍yo̍ ho̍ō hɔ̄lndɔ̄. Lu̍mūi̍yo̍ ho̍ō, ō wa̍ bānde̍i̍ 
lēni᷄ŋ le̍ nɛ̄īyo̍ be̍le̍-ŋɔ̍mpu᷅m. 

18Ndu̍yɛ̍ chīɛ̄īyo̍ ho̍ō lēni᷄ŋ kpo̍u̍, chɔ̍ŋ lɛ᷅ŋ mbo̍ hēl a̍ kāa̍, ō wa̍ ō kūmbāā kpo̍u̍ a̍ 
pɛ̄ŋgɔ̍ŋ yɔ̄mīī si̍dāā wo̍ŋ, ndu̍yɛ̍ ma̍ tūūlīāā he᷄mnda̍ŋ a̍ pe̍e̍ŋge̍la̍ŋ o̍ pɛ̄ŋgɛ̍ŋ mu̍ŋ 
kpo̍u̍. Pōūtā nda̍ tāŋgu̍l chīɛ̄īyo̍ ho̍ō la̍ŋ, ō pīlɛ̍ bɛ̍ɛ̍ wānā a̍a̍ chi᷅ le̍, ma̍ kūmbū la̍ŋ 
kpo̍u̍. 

19Lu̍mūi̍ wa̍ ho̍ō o̍ chīɛ̄īyo̍ mɛ̄ɛ̄lu̍la̍ŋ lēni᷄ŋ ndo̍, o̍ lu̍mūi̍ ko̍ŋ ni᷄ŋ kɔ̍fū kpe̍ma̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ndu̍ o̍o̍ nɔ̍ le̍ wāa̍ ni̍. 

20Ndu̍yɛ̍ lu̍mūi̍yo̍ ho̍ō ō wa̍ bānde̍i̍ lēni᷄ŋ le̍ nɛ̄īyo̍ be̍le̍-ya̍a̍, kūmbi᷄ŋndo̍ nɛ̄īyo̍ 
be̍le̍-ya̍a̍. Chɔ̍ŋ lɛ̄ŋ le̍ hēlɔ̄ɔ̍ nāa̍ chīyīī ndūɛ̍i̍ ī mɛ̄ɛ̄lu̍ wa̍, nɛ̄īyo̍ vɛ̄lɛ̄ be̍le̍-ya̍a̍. 
Lu̍mūi̍yo̍ ho̍ō, lēni᷄ŋ kpo̍u̍ ō wa̍ ō kūmbāā a̍ ko̍o̍līi̍yo̍ŋ. Ma̍āŋ wa̍ o̍ chīɛ̍i̍ Mɛ̄lɛ̄ka̍a̍ 
ho̍ō ō tāŋgūlāā a̍ yɔ̄mīī si̍dāāve̍ wo̍, ndu̍ bɛ̍ɛ̍ ō wa̍ ō kūmbāā kpo̍u̍ a̍ ko̍o̍līi̍yo̍ŋ. 

21O̍ ko̍ŋ kɔ̍ɔ̍lī, lu̍mūi̍ bɛ̍ndōo̍ bɛ̍ɛ̍ mi̍ Sɔ̍lɔ̍mɔ̄ŋ ku̍mbū ndu̍ a̍ ko̍o̍līi̍yo̍ŋ. Yɔ̄lɔ̄ŋ ŋ̄ wa̍ 
ŋ̄ bāā o̍ lu̍mūi̍ bɛ̍ndōo̍ ni᷄ŋ, lu̍mūi̍ pɔ̍mbɔ̄ɔ̍ lāchī le̍ ndu̍ māndāa̍. Yɔ̄lɔ̄ŋ mu᷅ŋ bɛ̍ɛ̍ a̍ 
ko̍o̍līi̍yo̍ŋ ŋ̍ wa̍ ŋ̄ tōōsīāā ni̍. 

22Le̍la̍ŋ chīɛ̍i̍ Mɛ̄lɛ̄ka̍a̍ ho̍ō lēni᷄ŋ kpo̍u̍, lātūlu̍ a̍ ma̍āŋ wa̍ o̍ fo̍ndā dīāndāa̍ hi̍o̍ū 
fo̍nda̍ŋnda̍ŋ kpo̍u̍ wo̍, mi̍ Sɔ̍lɔ̍mɔ̄ŋ o̍ ku̍mbū mu̍ŋ a̍ ko̍o̍līi̍yo̍ŋ. 

23Ma̍ tūūlā nyāā lākūmba᷅ŋāā pūm nda̍ ŋi̍ɔ̍ɔ̍ŋ a̍ yɔ̄mīī ɔ̄li̍fīi̍ve̍ ma̍ kɛ̄sī nda̍ o̍ fo̍ndāŋ 
dīāndāa̍ hi̍o̍ū fo̍ndāŋnda̍ŋ kpo̍u̍ wo̍. Nyāa̍ ha̍ā nda̍ ŋi̍ɔ̍ɔ̍ŋ kpo̍u̍ nda̍ a̍a̍ nɔ̍ 
kūmba᷅ŋnda̍ŋ. Nyāa̍ ha̍ā ā wa̍ ā vīlɛ̄ī cho̍ŋnjāŋ cho̍ŋnjāŋ. Ō pīlɛ̍ bānde̍i̍ le̍ nɛ̄īyo̍ tɔ̍ 
a̍ lē ŋūɛ̍ɛ̍nu̍. 

24-26Nyāa̍ ha̍ā, nda̍ ŋi̍ɔ̍ɔ̍ŋ kpo̍u̍ nyɔ̄ɔ̍ pīlɛ̍ kpe̍ nda̍ wa̍ ni̍. Nda̍ ŋi̍ɔ̍ɔ̍ŋ kpo̍u̍, ō kɛ᷅ ō kɛ᷅ 
ndu̍ o̍o̍ nɔ̍ kūmba᷅ŋnda̍ŋ lā tīɔ̍ɔ̍ŋ. Ndu̍yɛ̍ kūmba᷅ŋndā ndāla̍ŋ nda᷅ŋ, kūmba᷅ŋ ō 
kūmba᷅ŋ ō wa̍ bānde̍i̍ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. Chɔ̍ŋ o̍ kūmba᷅ŋndo̍ ō 
pīlɔ̍ɔ̍ mɛ̄ɛ̄lu̍la̍ŋ kɔ̍ o̍ kūmba᷅ŋndo̍ ō pīlɔ̍ɔ̍ mɛ̄ɛ̄lu̍la̍ŋ, ō wa̍ nɛ̄īyo̍ tɔ̍ a̍ lē ŋūɛ̍ɛ̍nu̍. 

27Ma̍ kɛ̍sī nyāā ŋīɔ̍ɔ̍ŋāā nda̍ tu̍u̍la̍ ha̍ā a̍ kūmba᷅nda̍ŋ nda̍ o̍ fo̍ndāŋ dīāndāa̍ hi̍o̍ū 
fo̍ndāŋnda̍ŋ kpo̍u̍ wo̍ o̍ kpēŋgo᷄ŋ vēllāa̍ vēllē, ho̍ō wa̍ ba̍ā, ho̍ō wa̍ ba̍ā. Mɛ̄ɛ̍ ho̍ō 
si᷄m ba̍ā mbo̍ chīŋā kūmba᷅ŋndo̍ ō pīlɔ̍ɔ̍ o̍ chīɛ̄īyo̍, mi̍ ho̍ō sīm ba̍ā mbo̍ chīŋā 
kūmba᷅ŋndo̍ ō pīlɔ̍ɔ̍ o̍ chīɛ̄īyo̍, ma̍ bɔ̄ŋā kūmba᷅ŋnda̍ŋ lā pīlɛ̍la̍ŋ o̍ chīɛ̄īyo̍ tɛ̄ɛ̄ŋ. 

28Ndu̍yɛ̍ nyāā ŋīɔ̍ɔ̍ŋnda̍ ha̍ā bɛ̍ɛ̍, ā wa̍ ā kūmbāā a̍ ko̍o̍līi̍yo̍ŋ kpo̍u̍. 

29O̍ ko̍ŋ kɔ̍ɔ̍lī, chīɛ̍i̍ Mɛ̄lɛ̄ka̍a̍ ho̍ō lēni᷄ŋ kpo̍u̍, chɔ̍ŋ a̍ lu̍mūi̍ wa̍ o̍ chīɛ̄īyo̍ mɛ̄ɛ̄lu̍la̍ŋ 
lēni᷄ŋ ndo̍, a̍ lu̍mūi̍ wa̍ o̍ lu̍mūi̍ ko̍ŋ hɔ̄lndɔ̄ wo̍, ma̍ tūūlīāā vɛ̄lɛ̄ nyāā pīli̍a̍a̍ ha̍ā o̍ 
chīɛ̄īyo̍, a̍ wāūwa̍ŋ, o̍ ko̍ŋ kɔ̍ɔ̍lī, a̍ pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ o̍ lūŋgbu̍ŋ chīɛ̄īyo̍ 
lēni᷄ŋ kpo̍u̍. 

30Ndu̍yɛ̍ o̍ ko̍ŋ kɔ̍ɔ̍lī, chīɛ̄īyo̍ ho̍ō lēni᷄ŋ, lɛ̄ŋ bɛ̍ɛ̍, ko̍o̍līi̍yo̍ŋ ŋ̄ wa̍ ŋ̄ dūāūwāā kpo̍u̍. 

31Lu̍mūi̍ wa̍ ho̍ō o̍ chīɛ̄īyo̍ mɛ̄ɛ̄lu̍la̍ŋ lēni᷄ŋ mā vēēlū ndu̍ āā fo̍ndāŋ dīāndāa̍ hi̍o̍ū 
fo̍ndāŋnda̍ŋ kpo̍u̍ wo̍ wo̍, dīo̍ wa̍ o̍ lu̍mūi̍yo̍ ho̍ō wo̍, kpēŋgūŋ ku̍mbīa̍ŋ ŋ̄ mūu̍ŋ 
ndu̍ o̍o̍ nɔ̍ ni̍. Dīo̍o̍ ho̍ō a̍ pɛ̄ŋgɔ̍ŋ yɔ̄m ɔ̄li̍fīi̍ wo̍ŋ o̍ wa̍ ō tōōsīāā ni̍. Dīo̍o̍ ho̍ō da̍kpe̍ŋ 
ndɔ̄ɔ̍, ō wa̍ kpēŋgo᷄ŋ ŋ̄ ŋūɛ̍ɛ̍nu̍. 

32Dīo̍o̍ ho̍ō bɛ̍ɛ̍, ma̍ tūūlīāā nyāā lākūmba᷅ŋnda̍, o̍ ko̍ŋ kɔ̍ɔ̍lī, a̍ wāūwa̍ŋ ndu̍yɛ̍, a̍ 
pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ. Ndu̍yɛ̍ o̍ ko̍ŋ kɔ̍ɔ̍lī, dīō kōŋ bɛ̍ɛ̍ ma̍ kūmbū ndu̍ kpo̍u̍ a̍ 
ko̍o̍līi̍yo̍ŋ, lātūlu̍ a̍ nyāa̍ wa̍ ka̍ŋ a̍ tu̍u̍līāā wa̍. 

33Lu̍mūi̍ wa̍ o̍ lu̍mūi̍ di̍a̍ndāa̍ wa̍ ko̍ŋ le̍ni̍ŋ ndo̍ hɔ̄lndɔ̄ wo̍, dīo̍ wa̍ o̍ lu̍mūi̍ ko̍ŋ 
ndo̍, da̍kpe̍ŋ ndɔ̄ɔ̍ bānde̍i̍ ni̍ bu̍o̍o̍ ni̍ nyɛ̄ pīlɛ̍ kpe̍ o̍ wa̍ ni̍. Ndu̍yɛ̍ a̍ yɔ̄m ɔ̄li̍fīi̍ wo̍ 
o̍ wa̍ ō tōōsīāā ni̍. 

34Ndu̍yɛ̍ di̍o̍ wa̍ o̍ lu̍mūi̍yo̍ ho̍ō wo̍, kpēŋgūŋ ku̍mbīa̍ŋ ŋ̄ mūu̍ŋ ndu̍ o̍o̍ nɔ̍ ni̍, lēni᷄ŋ 
a̍ o̍ bɛ̍ɛ̄. Ndu̍yɛ̍ kpēŋgūŋ mūu̍ŋ ndo̍ŋ mu᷅ŋ kpo̍u̍, īkpēŋgū o̍ īkpēŋgū le̍ kūmbi᷄ŋndo̍ 
lē dīi̍ŋ di̍i̍ŋ ŋ̍ tu̍u̍nūŋ ni̍. Dīo̍o̍ ho̍ō a̍ yɔ̄m pa᷅ŋndo̍ o̍ wa̍ ō tōōsīāā ni̍. 

35Ndu̍yɛ̍ dīo̍o̍ ho̍ō bɛ̍ɛ̍, ma̍ tūūlīāā nyāā lākūmba᷅ŋnda̍ lo̍ŋ kpo̍u̍, o̍ ko̍ŋ kɔ̍ɔ̍lī a̍ 
wāūwa̍ŋ, ndu̍yɛ̍ a̍ pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ. Ndu̍yɛ̍ o̍ ko̍ŋ kɔ̍ɔ̍lī, dīo̍o̍ ho̍ō bɛ̍ɛ̍ ma̍ 
kūmbū ndu̍ a̍ ko̍o̍līi̍yo̍ŋ kpo̍u̍, lātūlu̍ a̍ nyāa̍ wa̍ ka̍ŋ a̍ tu̍u̍līāā lo̍ŋ nda̍. 

36O̍ ko̍ŋ kɔ̍ɔ̍lī, la̍u̍ wa̍ ō bālāā chīɛ̍i̍ Mɛ̄lɛ̄ka̍a̍ ho̍ō wo̍, o̍ kpāki̍ ba̍lu̍ chīɛ̍i̍ Mɛ̄lɛ̄ka̍a̍ 
wo̍ lēni᷄ŋ o̍ wa̍ ni̍. Kpāki̍ wa̍ chīɛ̍i̍ Mɛ̄lɛ̄ka̍a̍ ho̍ō ō bālāā wo̍, a̍ pōūtā sīālāāla̍ŋ o̍ wa̍ 
ō tāŋgūlāā ni̍, ā hāndu̍ pɛ̍ po̍ūta̍ŋ pūla᷄ŋ mā yāa̍, ā hāndu̍ yɔ̄mīī si̍dāāve̍ pūlāle̍ŋ le̍ 
pīlɛ̍. 

37Wɔ̄sī Sɔ̍lɔ̍mɔ̄ŋ o̍ chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ māsāle̍ŋ chōo̍ wo̍, pāŋgi̍i̍ di̍i̍ŋ ndūɛ̍i̍ o̍ 
wɔ̄sī kōŋ ni᷄ŋ, pāŋgi̍i̍ si̍vīve̍, o̍ pāŋgi̍i̍ ke̍ŋ ni᷄ŋ Sɔ̍lɔ̍mɔ̄ŋ o̍ ki̍la̍ chīyīī chīɛ̍i̍ Mɛ̄lɛ̄ka̍a̍ 
ni̍. 

38Wɔ̄sī o̍ chi̍ŋa̍ wɔ̄sīla̍ŋ tɔ̍ a̍ ō pīlɛ̍ o̍ māsāle̍ŋ chōo̍ wo̍, pāŋgi̍i̍ ŋɔ̍ma̍a̍ve̍ o̍ wɔ̄sī kōŋ 
ni᷄ŋ, o̍ pāŋgi̍i̍ Bu᷅l le̍ ni᷄ŋ Sɔ̍lɔ̍mɔ̄ŋ o̍ chi̍i̍ chīɛ̍i̍ Mɛ̄lɛ̄ka̍a̍ tāŋgūl ni̍, a̍ nyɛ̄ o̍ nyɛ̄ fe̍e̍ ndu̍ 
o̍o̍ kɛ̍ɛ̍si̍a̍a̍ le̍ tōsāa̍ o̍ chīɛ̍i̍ Mɛ̄lɛ̄ka̍a̍ ho̍ō. Mɛ̄ɛ̍ fa̍ū fa̍ū, Sɔ̍lɔ̍mɔ̄ŋ o̍ chi̍i̍ wɔ̄sīla̍ŋ lā 
ŋɔ᷄mmɛ̍ū o̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍ ni᷄ŋ. 

Māsāā Bɛ̍ndūāā Tāsi̍a̍a̍ 7 

A̍ mɛɛ̄ ̍Sɔl̍ɔm̍ɔŋ̄ ta̍ŋgu̍l fo̍ndā ndɔ ̍lēmāsāa̍ yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ tāŋgūl vɛ̄lɛ̄ fo̍ndā ndɔ̍ lēmāsāa̍. Sɔ̍lɔ̍mɔ̄ŋ o̍ chi̍i̍ wɔ̄sīla̍ŋ 
tɔ̍ a̍ lā yāa̍ o̍ fo̍ndāa̍ ho̍ō tāŋgūllo̍ ni᷄ŋ. 

2-3Ndu̍yɛ̍ chīɛ̄īlā Sɔ̍lɔ̍mɔ̄ŋ o̍ ta̍ŋgu̍l o̍ fo̍ndā lēmāsāa̍ ho̍ō la̍ŋ, ō pīlɔ̍ɔ̍ ndu̍ o̍o̍ nɔ̍ 
dīōla̍ŋ ni̍, āā Būndɔ̍ɔ̍ Le̍ba̍nɔ̄ŋ. Bāndi̍i̍ chīɛ̄īyo̍ ho̍ō ī wa̍ le̍ nɛ̄īyo̍ kɛ̄mɛ̄ a̍ be̍le̍-
ŋu̍ɛ̍ɛ̍nu̍ (150), bu̍o̍o̍ nɛ̄īyo̍ be̍le̍-ŋɔ̍mmɛ̍ū a̍ lē ŋūɛ̍ɛ̍nu̍, chīīye̍ hēlɔ̄ɔ̍ le̍ nɛ̄īyo̍ be̍le̍-
hi̍ɔ̍ɔ̍lu̍ a̍ le̍ ŋūɛ̍ɛ̍nu̍. Chīɛ̄īyo̍ ho̍ō ndu̍ o̍o̍ nɔ̍ sūŋgbu̍ma̍ yɔ̄m si̍dāā wa̍ŋ pūla᷄ŋ mā 
hīɔ̍ɔ̍lu̍. Lēpūlā o̍ lēpūlā le̍e̍ nɔ̍ sūŋgbu̍a̍ŋ tɔ̍ a̍ mā ŋūɛ̍ɛ̍nu̍. Yɔ̄mīī si̍dāā nda̍ pɛ̄ŋgɛ̍la̍ 
o̍ chīɛ̄īyo̍ ho̍ō lēni᷄ŋ māā mākpo᷄ŋ le̍ ndu̍ sīdīo̍o̍ ve̍, o̍ sūŋgbu̍a̍ŋ māŋ chōo̍ i̍ wa̍ 
īchāli̍ ni̍. Ndu̍yɛ̍ yɔ̄mīī nda̍ pɛ̄ŋgɛ̍la̍ he̍ī ve̍, ī wa̍ be̍le̍-hi̍ɔ̍ɔ̍lu̍ a̍ ī ŋūɛ̍ɛ̍nu̍. Ndu̍yɛ̍ 
chīɛ̄īyo̍ ho̍ō lēni᷄ŋ kpo̍u̍, a̍ pɛ̄ŋgɔ̍ŋ yɔ̄m si̍dāā wo̍ŋ o̍ wa̍ ō sīdīāā ni̍. Mɛ̄ɛ̍ nda̍ 
pɛ̄ŋgɛ̍la̍ yɔ̄mīī kēŋ māā mākpo᷄ŋ, ma̍ hɛ̄ɛ̄ndūū ni̍ko̍ pɛ̍ŋgɔ̍ŋ mu̍ŋ o̍ yɔ̄mīī kēŋ chōo̍. 

4Chīɛ̄īyo̍ ho̍ō ndu̍ o̍o̍ nɔ̍ wu̍ndɛ̄i̍la̍ŋ pūla᷄ŋ mā yāa̍ o̍ kpēŋgo᷄ŋ, ma᷅ŋ mā wa̍ ba̍ā, mi̍ 
ma᷅ŋ mā wa̍ ba̍ā, mi̍ lā mūlu̍la᷅ŋ hɔ᷅lla̍ vēlāa̍ vēllē. 

5Ndu̍yɛ̍ chīɛ̄īyo̍ ho̍ō lāchī ndu̍ o̍o̍ nɔ̍ dīōla̍ŋ o̍ kpēŋgu᷄ŋ ndɔ᷄ŋ vēllāa̍ vēllē, kpēŋgēi̍ 
he̍ī dīōla̍ŋ lā yāa̍, kpēŋgēi̍ he̍ī di̍ōla̍ŋ lā yāa̍. 

6Tāŋgūltā Sɔ̍lɔ̍mɔ̄ŋ o̍ ta̍ŋgu̍l o̍ fo̍ndā lēmāsāa̍ ho̍ō la̍ŋ, ō pīlɔ̍ɔ̍ ndu̍ o̍o̍ nɔ̍ vɛ̄lɛ̄ dīōla̍ŋ 
ni̍ āā, chīɛ̄ī mā sūŋgbo̍o̍. Chīɛ̄īyo̍ ho̍ō ō wa̍ bānde̍i̍ le̍ nɛ̄īyo̍ be̍le̍-ŋɔ̍mmɛ̍ū a̍ lē 
ŋūɛ̍ɛ̍nu̍, bu̍o̍o̍ nɛ̄īyo̍ be̍le̍-hi̍ɔ̍ɔ̍lu̍ a̍ lē ŋūɛ̍ɛ̍nu̍. Tōŋgō vi̍lɛ̄īyo̍ wa̍ o̍ chīɛ̄īyo̍ ho̍ō 
sōndōo̍ kpa̍la̍ŋ, chɔ̄nɔ᷄ŋndo̍ ba̍ā mbo̍ fūūlūū ba̍ā di̍, a̍ sūŋgbu̍a̍ŋ mā sīmīāā. 
Tōŋgōo̍ ho̍ō, yīndɔ̍ ndɔ̄ɔ̍, o̍ sūŋgbu̍a̍ŋ ma᷅ŋ chōo̍ ndu̍ o̍o̍ cha̍l ni̍. 

7Sɔ̍lɔ̍mɔ̄ŋ ndu̍ o̍o̍ nɔ̍ nāa̍ ndu̍ o̍o̍ cha᷅l le̍ sɔ̄ɔ̍ŋ dīmīo̍o̍ wa̍ o̍ fo̍ndā ndɔ̍ lēmāsāa̍ ho̍ō. 
Nāa̍ ndu̍ o̍o̍ cha᷅l ha̍ā le̍ sɔ̄ɔ̍ŋ dīmīo̍o̍ wa̍, nda̍ a̍a̍ ve̍e̍lū nda̍ āā, chīɛ̄ī kpe̍ŋgbe̍i̍ 
lēmāsāa̍, ndu̍ ko̍ni̍ nda̍ a̍a̍ ve̍e̍lū vɛ̍lɛ̄ ni̍ āā, Tōŋgo̍ kɔ̍ɔ̍sɔ̍ɔ̍. Fo̍ndāa̍ ho̍ō, chɔ̍ŋ lɛ᷅ŋ 
he̍l o̍ kāa̍ di̍, mi̍ Sɔ̍lɔ̍mɔ̄ŋ o̍ kūmbū ndu̍ kpo̍u̍ a̍ yɔ̄m si̍dāā wo̍. 

8Sɔ̍lɔ̍mɔ̄ŋ chīɛ̄ī ndɔ̍ mālɔ̄ o̍ ta̍ŋgu̍l le̍ ndu̍ pi̍la̍ wo̍, o̍ tōŋgo̍ kɔ̍ɔ̍sɔ̍ɔ̍ ho̍ō kɔ̄ɔ̄lī o̍ wa̍ 
ni̍. Ndu̍yɛ̍ tōŋgo̍ kɔ̍ɔ̍sɔ̍ɔ̍ ho̍ō ni̍, chīɛ̄ī ndɔ̍ mālɔ̄ɔ̍ ho̍ō ni̍, tāŋgūl pīlɔ̍ɔ̍ kpe̍ nda̍ a̍a̍ 
ta̍ŋgu̍l la̍ŋ ni̍. Mi̍ Sɔ̍lɔ̍mɔ̄ŋ o̍ ta̍ŋgūl vɛ̄lɛ̄ chīɛ̄ī pīlɛ̍ wāā le̍nde̍ kpe̍ le̍ la̍a̍ ndɔ̄, ndu̍ 
yɔ̍nu̍ŋ ni̍ māā māsāa̍ I̍chi̍pī chūā ndɔ̄ɔ̍. 

9Tāŋgūlta̍ŋ nda᷅ŋ ni̍, kpāki̍ wa̍ ō tāŋgūlāā o̍ la̍ū bɛ̄ndōo̍ bālɔ̄ɔ̍ chɛ̍chɛ̍ wo̍ ni̍, a̍ pōūtā 
kɛ̄ndɛ̄ kɛ̍ndɛ̄la̍ŋ pīla̍ nda̍ tāŋgu̍l la̍ŋ kpo̍u̍ ni̍. Chɔ̍ŋ a̍ chīīyo̍ŋ lɛ̄ŋ mbo̍ he̍l nāa̍ la̍ 
mɛ̍ɛ̍lu̍ wa̍ di̍. Ndu̍yɛ̍ pōūta̍ŋ nda᷅ŋ nāa̍ nda̍ kāla̍ la̍ŋ nda̍, lo̍ŋ nda̍ bɛ̄ɛ̄ndi̍a̍a̍ la̍ŋ kpo̍u̍ 
ni̍. Mɛ̄ɛ̍ nda̍ kāla̍ la̍ŋ, ma̍ kīlī kīlī la̍ŋ mɛ̄ɛ̍ la̍ nɔ̍ le̍ wāa̍ yɛ̍, ma̍ sīāl la̍ŋ nyɛ̄ kɛ̄ndɛ̄ 
kpɛ̍ kpɛ̍ o̍ kpēŋgo̍ŋ vēllāa̍ vēllē a̍ su̍ɛ̍īla̍ŋ. 

10Tāŋgūlta̍ŋ nda᷅ŋ chīyūŋ ndɔ᷄ŋ a̍ pōūtā bɛ̄ndūla̍ŋ pīla̍ nda̍ kīla̍ mu̍ŋ ni̍. Pōūta̍ŋ lā 
pūm lā wa̍ bānde̍i̍ le̍ nɛ̄īyo̍ tɔ̍ a̍ lē ŋūɛ̍ɛ̍nu̍, lā pūm bānde̍i̍ le̍ nɛ̄īyo̍ tɔ̍ a̍ lē dīi̍ŋ. 
Ndu̍yɛ̍ pōūta̍ŋ nda᷅ŋ pōūtā ba̍ā kālāla̍ŋ pīla̍ la̍ wa̍ ni̍. 

11Tāŋgūlta̍ŋ nda᷅ŋ, kāndɔ᷄ŋndo̍ a̍ chīīyo̍ŋ mu᷅ŋ, mbo̍ he̍l di̍, a̍ pōūtā kɛ̄ndɛ̄ kɛ̍ndɛ̄la̍ŋ 
kpo̍so̍ŋ nda̍ tāŋgu̍l la̍ŋ ni̍, o̍ ko̍ŋ kɔ̍ɔ̍lī, a̍ yɔ̄mīī si̍dāāve̍. Ndu̍yɛ̍ pōūta̍ŋ nda᷅ŋ, ō kɛ᷅ 
o̍ kɛ᷅, mɛ̄ɛ̍ ndu̍ o̍o̍ nɔ̍ le̍ wāa̍ yɛ̍, le̍nde̍ nda̍ bɛ̄ɛ̄ndi̍a̍a̍ ndu̍ kpo̍u̍ ni̍. 

12La̍ū bɛ̄ndu̍ wa̍ o̍ fo̍ndā lēmāsāa̍ ho̍ō wo̍, kpāki̍ wa̍ la̍ū kōŋ ō bālāā wo̍ ndu̍ bɛ̍ɛ̍, 
a̍ pōūtā sīālāāla̍ŋ o̍ wa̍ ō tāŋgūlāā ni̍. Tē ā hāndu̍ pɛ̍ po̍ūta̍ŋ pūla᷄ŋ mā yāa̍, ā hāndu̍ 
yɔ̄mīī si̍dāāve̍ pūlāle̍ŋ lē pīlɛ̍. La̍ūwo̍ ho̍ō ni̍, la̍u̍ wa̍ ō kpāki̍ chīɛ̍i̍ Mɛ̄lɛ̄ka̍a̍ lēni᷄ŋ 
ndo̍ ni̍, kpākīla̍ ndāla̍ŋ tāŋgūl pīlɔ̍ɔ̍ kpe̍ nda̍ tāŋgu̍l la̍ŋ ni̍. O̍ ko̍ŋ kɔ̍ɔ̍lī, tōŋgo̍ wānā 
a̍a̍ ke̍ī ni̍ŋ mā lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ bɛ̍ɛ̍, le̍nde̍ ko̍ni̍ nda̍ hēēlu̍ ndu̍ a̍ tāŋgu̍l 
ni̍. 

Māsāa̍ Sɔl̍ɔm̍ɔŋ̄ o̍ yo̍o̍ŋgu̍ Hu̍lūām le̍ chīɛi̍ ̍Mɛl̄ɛk̄a̍a̍ bɛɛ̄n̄dīa̍a̍ 
13-14Po̍ pi᷅lɛ̍ wa̍ Ta̍a̍yā chi̍e̍e̍ dīōla̍ŋ āā Hu̍lūām, pōo̍ ho̍ō wānā cha̍ā nyɔ̄ɔ̍ pīla̍ o̍ wa̍ 
ni̍, ndu̍yɛ̍ tāāsi̍o̍o̍ pi̍la̍ ndu̍ o̍o̍ nɔ̍ ni̍. Pōo̍ ho̍ō a̍ chīli̍ŋu̍ŋ būlɔ̍ŋsīi̍yo̍ŋ ndu̍ o̍o̍ to̍sā 
wa̍llo̍ ni̍. Ndu̍yɛ̍ pōo̍ ho̍ō fi̍nyā ndɔ̄ bɛ̍ɛ̍ wānā cha̍ā nyɔ̄ɔ̍ pīla̍ o̍ wa̍ ni̍, ndu̍ bɛ̍ɛ̍ a̍ 
chīli̍ŋu̍ŋ būlɔ᷄ŋsīi̍ yo̍ŋ ko̍ni̍ ndu̍ o̍o̍ to̍sā wa̍llo̍ ni̍. Ta̍a̍yā chi̍e̍e̍ pōo̍ ho̍ō fi̍nyā ndɔ̄ o̍ 
wa̍ ni̍, kɛ̍ fi̍nyā ndɔ̄ ve̍ lɛ̍ īchāli̍ le̍. Ka̍la̍ ndɔ̄ yɛ̍, ndu̍ o̍ yu̍ŋgu̍ Nāfi̍ta̍lī wo̍ chōo̍ ndu̍ 
o̍o̍ fu̍la̍ ni̍. Mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ yo̍o̍ŋgū pōo̍ ho̍ō le̍ mbō hu᷄ŋ bɛ̄ɛ̄ndīāl ndu̍ 
chīɛ̍i̍ Mɛ̄lɛ̄ka̍a̍, ndu̍yɛ̍ mī ndu̍ o̍o̍ to̍o̍si̍a̍l ndu̍ nyɛ̄m lāāndo᷄ŋ o̍ chīɛ̍i̍ Mɛ̄lɛ̄ka̍a̍. O̍ ko̍ŋ, 
mi̍ pōo̍ ho̍ō ō hūŋ. Ndu̍yɛ̍ wa̍li̍ o̍ wa̍li̍ Sɔ̍lɔ̍mɔ̄ŋ ndu̍ o̍o̍ ye̍e̍ma̍ le̍ mbō tōsa̍, mbo̍ 
hu᷄ŋ to̍sā ndu̍ kpo̍u̍. 

A̍ sūŋgbu̍ma̍ ŋ̄būlɔŋ̍sīim̍a̍ miɔ̍ɔ̍ŋ̍ nda̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 3:15-17) 

15Mi̍ Hu̍lūām o̍ to̍o̍sīāā sūŋgbu̍a̍ŋ ma̍ mi̍ɔ̍ɔ̍ŋ a̍ chīli̍ŋu̍ŋ būlɔ̍ŋsīi̍yo̍ŋ. Sūŋgbu̍a̍ŋ 
ma᷅ŋ lē pīlɛ̍ lē wa̍ hēlɔ̄ɔ̍ le̍ nɛ̄īyo̍ bi̍di̍i̍ŋ a̍ lē ŋɔ᷄mmɛ̍ū, chēlu̍llo̍ nɛ̄īyo̍ tɔ̍ a̍ lē ŋɔ̄ma̍a̍. 

16O̍ ko̍ŋ kɔ̍ɔ̍lī, mbo̍ tēēŋgīāā chīli̍ŋi̍i̍ būlɔ̍ŋsīi̍ye̍ mbo̍ tōōsīāā nyɛ̄la̍ŋ lā tīīla᷄ŋ māā 
lāmɔ̍si̍l mbo̍ hāndū la̍ŋ o̍ sūŋgbu̍a̍ŋ ma᷅ŋ bōlle̍. Nyɛ̄la̍ŋ ndāŋ, ō pīlɛ̍ ō wa̍ hēlɔ̄ɔ̍ le̍ 
nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. 

17Nyɛ̄la̍ wa̍ la᷅ŋ o̍ sūŋgbu̍a̍ŋ māŋ bōlle̍ lā tīīla᷄ŋ nda̍ŋ, ō kɛ᷅ o̍ kɛ᷅ ndu̍ o̍o̍ nɔ̍ nyɔ̄ɔ̍ ō 
kāyā kāyāā māā ŋ̄yɔ̄lɔ̄. 

18Ndu̍yɛ̍ o̍ ko̍ŋ kɔ̍ɔ̍lī, nyɛ̄la̍ wa̍ la᷅ŋ lā kāyā kāyāā o̍ nyɛ̄lā tīīlīa̍ŋnda̍ŋ nda᷅ŋ māā 
ŋ̄yɔ̄lɔ̄ la̍ŋ, pɔ̄mɛ̄ki̍la̍ne̍tīi̍ya̍ŋ mā wa̍ mā tūūlīāā o̍ nyɛ̄la̍ŋ nda᷅ŋ bālɔ̄ɔ̍ chɛ̍chɛ̍. Nyɛ̄la̍ 
wa̍ la᷅ŋ o̍ sūŋgbu̍a̍ŋ bōlle̍ māā lāmɔ̍si̍l ta̍ŋ, ō kɛ̍ o̍ kɛ̄ ndu̍ o̍o̍ nɔ̍ pɔ̄mɛ̄ki̍la̍ne̍tīi̍ya̍ŋ 
mā tūūlīāā pūla᷄ŋ mā mīɔ̍ɔ̍ŋ. 

19Tōŋgo̍ wānā a̍a̍ ke̍ī le̍ni̍ŋ mā lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍, lo̍ŋ sūŋgbu̍ma̍ mi̍ɔ̍ɔ̍ŋ 
nda̍ŋ ma᷅ŋ mā wa̍ ni̍. Nyɛ̄lā tīīlīa̍ŋnda̍ wa̍ lā kɛ̄sīāā o̍ sūŋgbu̍ma̍ ma᷅ŋ bōlle̍ la̍ŋ, mɛ̄ɛ̍ 
nda̍ tōōsi̍a̍a̍ la̍ŋ yɛ̍, tē wānā a̍a̍ che᷅ la̍ŋ pɛ̍, to̍fa̍ wɔ̍ ko̍ mɛ̄ɛ̍ pɔ̄mbīa̍ŋ mā chūūlū 
nu̍a̍ā mī mā pɛ̄ɛ̄ŋga̍ yɛ̍. Nyɛ̄lā wa̍ la̍ŋ māā pɔ̄mbīma̍ pɛ̍ɛ̍ŋgāā wa̍ŋ, ō kɛ᷅ o̍ kɛ᷅ wa̍ 
hēlɔ̄ɔ̍ le̍ nɛ̄īyo̍ lē ŋɔ᷄mpu᷅m. 

20Nyɛ̄la̍ŋ nda᷅ŋ, ō kɛ᷅ o̍ kɛ᷅ ndu̍ o̍o̍ nɔ̍ nyɔ̄ɔ̍ lēbɛ̄ŋgu̍ māā ŋ̄yɔ̄lɔ̄ ō bālāā lēbɛ̄ŋgu̍ 
chɛ̍chɛ̍. Ndu̍yɛ̍ o̍ ko̍ŋ kɔ̍ɔ̍lī, nyɛ̄la̍ŋ nda᷅ŋ ō kɛ᷅ o̍ kɛ᷅ ndu̍ o̍o̍ nɔ̍ vɛ̄lɛ̄ pɔ̄mɛ̄ki̍la̍ne̍tīi̍ya̍ŋ 
mā tūūlāā lo̍ŋ kɛ̄mɔ̄ɔ̍ lē dīi̍ŋ, mā bālāā pūla᷄ŋ mā mīɔ̍ɔ̍ŋ chɛ̍chɛ̍. 

21Tōŋgo̍ wānā a̍a̍ ke̍ī le̍ni̍ŋ mā lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍, o̍ tōŋgō ko̍ŋ ni᷄ŋ 
Hu̍lūām o̍ si̍mi̍ sūŋgbu̍a̍ŋ ma᷅ŋ ni̍, mɛ̄ɛ̍ o̍ si̍mi̍ le᷅ŋ bā tōūwo̍, mbo̍ sīmī le᷅ŋ bā 

lūāŋndo̍. Sūŋgbu̍le̍ wa̍ bā tōūwo̍ le̍ŋ ma̍ kē le̍ŋ dīōla̍ŋ āā Cha̍chīŋ, ma̍ kē le᷅ŋ bā 
lūāŋndo̍ dīōla̍ŋ āā Bo̍wāā. 

22Sūŋgbu̍a̍ŋ ma᷅ŋ, lēsūŋgbu̍ o̍ lēsūŋgbu̍ le̍e̍ nɔ̍ nyɔ̄ɔ̍ ō tīīla᷄ŋ o̍ bōlle̍ŋ. Nyɛ̄la̍ wa̍ la᷅ŋ 
o̍ sūŋgbu̍a̍ŋ bōlle̍ la̍ŋ, nyɛ̄la̍ŋ nda᷅ŋ wānā a̍a̍ chɛ̍ la̍ŋ pɛ̍, to̍fa̍ wɔ̍ ko̍ mɛ̄ɛ̍ pɔ̄mbīa̍ŋ 
mā chūūlū nu̍a̍ā sɛ̄nɛ̄ī mī mā pɛ̄ɛ̄ŋga̍ yɛ̍. O̍ ko̍ŋ, mi̍ wa̍li̍ māsūŋgbo̍o̍ ndu̍ chu̍ū. 

A̍ hɛŋ̄gɛi̍ ̍bɛn̍dū īchīliŋ̍ndo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 4:2-5) 

23O̍ ko̍ŋ kɔ̍ɔ̍lī, mi̍ Hu̍lūām to̍o̍sīāā vɛ̄lɛ̄ hɛ̄ŋgɛ̍i̍ bɛ̍ndū māmɛ̄ŋndo̍ a̍ būlɔ̍ŋsīi̍ye̍. 
Hɛ̄ŋgɔ̍ɔ̍ ho̍ō ō wa̍ yīŋgīlāa̍ lēni᷄ŋ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ, tōŋgɔ̄ɔ̍ nɛ̄īyo̍ 
tɔ̍ a̍ lē ŋūɛ̍ɛ̍nu̍, sōndōo̍ bālɔ̄ɔ̍ chɛ̍chɛ̍ nɛ̄īyo̍ be̍le̍-hi̍ɔ̍ɔ̍lu̍ a̍ lē ŋūɛ̍ɛ̍nu̍. 

24Hɛ̄ŋgɔ̍ɔ̍ ho̍ō o̍ chɔ̄chɔ᷄ŋ lēbɛ̄ŋgu̍, nyɛ̄la̍ŋ lā wa̍ lā tūūlīāā lo̍ŋ māā nāūwāā tōōyē, 
pūla᷄ŋ mā mīɔ̍ɔ̍ŋ chɛ̍chɛ̍, la᷅ŋ lā wa̍ lēchōo̍, la᷅ŋ lā wa̍ lēbɛ̄ŋgu̍. Nyɛ̄la̍ wa̍ la᷅ŋ lā 
tūūlīāā o̍ hɛ̄ŋgɔ̍ɔ̍ ho̍ō la̍ŋ, lā wa̍ lā tōōsīāā a̍ hɛ̄ŋgɔ̍ɔ̍ lātūlu̍. 

25Nyɛ̄lā nda̍ kɛ̄si̍ hɛ̄ŋgɔ̍ɔ̍ ho̍ō chōo̍ la̍ŋ, lā wa̍ tɔ̍ a̍ lā tīɔ̍ɔ̍ŋ, lā tōōsīāā māā nāūwāā 
tōōyē. Mɛ̄ɛ̍ nda̍ mūli̍ lā yāa̍ la̍ŋ hɔ̄lla̍ kūmbū lūāŋndo̍, ma̍ mūlī lā yāa̍ la̍ŋ hɔ̄lla̍ 
kūmbū pāa̍le̍ŋ lē dēllo̍, ma̍ mūlī vɛ̄lɛ̄ lā yāa̍la̍ŋ hɔ̄lla̍ kūmbū tōūwo̍, ma̍ mūlī lā 
yāa̍la̍ŋ lā pīlɛ̍la̍ŋ hɔ̄lla̍ kūmbū pāa̍le̍ŋ lē chāŋndo̍. 

26Ndu̍yɛ̍ hɛ̄ŋgɔ̍ɔ̍ ho̍ō, chēlu̍l ndɔ̄ɔ̍ ō wa̍ ŋ̄chi̍sīi̍la̍ŋ lā yāa̍. Hɛ̄ŋgɔ̍ɔ̍ ho̍ō, chɔ̄chɔ᷄ŋ 
ndɔ᷄ŋ mɛ̄ɛ̍ tāālāa̍ wā nu̍a̍ā ō yāmāā o̍ chɔ̄chɔ᷄ŋ yɛ̍, le̍nde̍ ko̍ni̍ o̍ wa̍ ō yāmāā o̍ 
chɔ̄chɔ᷄ŋ ni̍. Mɛ̄ɛ̍ pɔ̄mbīa̍ŋ mā chūūlū nu̍a̍ā, mā vīōū pɛ̍ kpɛ̍ɛ̍ mā kāndu̍ 
sīmbūlɔ᷄ŋndo̍ o̍ bōlle̍ yɛ̍, le̍nde̍ hɛ̄ŋgɔ̍ɔ̍ ho̍ō ō wa̍ o̍ chɔ̄chɔ᷄ŋ ni̍. Hɛ̄ŋgɔ̍ɔ̍ ho̍ō, ndu̍ o̍o̍ 
chu̍ā mɛ̄ŋnda̍ŋ ka̍lɔ̄ŋnda̍ŋ wāa̍la̍ŋ tɔ̍ a̍ lā ŋūɛ̍ɛ̍nu̍ (15,000). 

A̍ nyɛl̄ā īchīliŋ̍nda̍ nda̍ kɛs̄ī hɛŋ̍gɛi̍l̍a̍ māmɛŋ̄nda̍ŋ lēniŋ᷄ nda̍ŋ o̍kɔɔ̄ ̄
27O̍ ko̍ŋ kɔ̍ɔ̍lī, mi̍ Hu̍lūām o̍ to̍o̍sīāā vɛ̄lɛ̄ nyɛ̄la̍ŋ tɔ̍ a̍ chīli̍ŋi̍i̍ būlɔ̍ŋsīi̍ye̍, le̍ hɛ̄ŋgɛ̍i̍la̍ 
nda̍ dūāū mɛ᷅ŋnda̍ŋ lēni᷄ŋ nda̍ŋ kɛ̄sīo̍o̍ lēni᷄ŋ. Nyɛ̄lā tɔ̍ la̍ŋ nda᷅ŋ, ō kɛ᷅ o̍ kɛ᷅ ō wa̍ 
bānde̍i̍ le̍ nɛ̄īyo̍ lē ŋɔ᷄mpu᷅m, kūmbi᷄ŋndo̍ nɛ̄īyo̍ lē ŋɔ᷄mpu᷅m, hēlɔ̄ɔ̍ nɛ̄īyo̍ lē hīɔ̍ɔ̍lu̍ 
a̍ tɛ̄ndāa̍ tɛ̄ɛ̄ŋ. 

28Nyɛ̄la̍ŋ nda᷅ŋ o̍ kɛ᷅ o̍ kɛ᷅ ndu̍ o̍o̍ nɔ̍ kpēŋgo᷄ŋ ŋ̄ hīɔ̍ɔ̍lu̍. Chīli̍ŋu̍ŋ wa̍ o̍ nyɛ̄la̍ŋ nda᷅ŋ 
kpēŋgo᷄ŋ ndo̍ŋ, mu̍ŋ nɔ̍ chīli̍ŋu̍ŋ bɛ̄ndo̍ŋ ŋ̄ hōlāā o̍ kpēŋgo᷄ŋ vēlāa̍ vēllē. 

29Chīli̍ŋu̍ŋ wa̍ mu᷅ŋ o̍ kpēŋgo᷄ŋ ndo̍ŋ, mi̍ Hu̍lūām o̍ tu̍u̍līāā kpɔ̍kūŋnda̍, lo̍ŋ, o̍ ko̍ŋ 
kɔ̍ɔ̍lī, a̍ nāūwāā fɔ̍ŋndu̍a̍a̍, ndu̍yɛ̍ a̍ nyāā pūm a̍ kūmba᷅ŋda̍ŋ. O̍ ko̍ŋ kɔ̍ɔ̍lī, chīli̍ŋu̍ŋ 
wa̍ mu᷅ŋ o̍ kpēŋgo᷄ŋ ndo̍ŋ, chīli̍ŋu̍ŋ bɛ̍ndu᷄ŋ sa̍a̍ mu̍ŋ ndo̍ŋ, he̍ī mālūāŋ ni̍, he̍ī 
mātōū ni̍, pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ lā wa̍ lā tūūlīāā lo̍ŋ. Mɛ̄ɛ̍ nda̍ tūūli̍a̍a̍ la᷅ŋ 
lēbɛ̄ŋgu̍ ma̍ tūūlīāā la᷅ŋ lēchōo̍, mi̍ kpɔ̍kūŋāā kāŋ a̍ nāūwāā fɔ̍ŋndu̍a̍a̍ kāŋ ndu̍yɛ̍ 
a̍ nyāā nda̍ tūūli̍a̍a̍ ka̍ŋ nda̍ ā wā tɛ̄ɛ̄ŋ. 

30Nyɛ̄la̍ŋ nda᷅ŋ ō kɛ᷅ o̍ kɛ᷅ ndu̍ o̍o̍ nɔ̍ pēlo᷄ŋ ŋ̄ hīɔ̍ɔ̍lu̍ ŋ̄ tōōsīāā a̍ būlɔ̍ŋsīi̍ye̍. Kɔ̄ɔ̄lī 
pēlo᷄ŋ ŋ̄ mūu̍ŋ lāchī pēlo᷄ŋ ŋ̄ mūu̍ŋ a̍ chīli̍ŋndo̍ŋ tɛ̄ɛ̄ŋ vēllāa̍ vēllē le̍ pēlūŋ mu᷅ŋ 
nyūmbɔ̄ɔ̍, mu̍ŋ bɛ̍ɛ̍ ŋ̄ tōōsīāā a̍ būlɔ̍ŋsīi̍ye̍. O̍ ko̍ŋ kɔ̍ɔ̍lī, nyɛ̄lā tɔ̍la̍ŋ nda᷅ŋ, ō kɛ᷅ o̍ kɛ᷅ 
ndu̍ o̍o̍ nɔ̍ nyɛ̄la̍ŋ lā sīmīāā o̍ sɔ̍ŋgi̍la̍ hi̍ɔ̍ɔ̍lu̍ la̍ŋ vēllāa̍ vēllē, le̍ hɛ̄ŋgɛ̍i̍la̍ 

māmɛ̄ŋnda̍ŋ kɛ̄sīo̍o̍ lēchōo̍. Nyɛ̄la̍ wa̍ la᷅ŋ o̍ nyɛ̄lā lāŋ sɔ̍ŋgi̍la̍ŋ nda̍ŋ, la̍ŋ bɛ̍ɛ̍ 
pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ lā wa̍ lā tūūlīāā o̍ la̍ŋ kpo̍u̍. 

31O̍ ko̍ŋ kɔ̍ɔ̍lī, nyɛ̄lā tɔ̍la̍ŋ nda᷅ŋ ō kɛ᷅ o̍ kɛ᷅ ndu̍ o̍o̍ nɔ̍ nyɔ̄ɔ̍ lēchōo̍ ō tīīla᷄ŋ le̍ hɛ̄ŋgɛ̍i̍la̍ 
māmɛ̄ŋnda̍ŋ ndāŋ kɛ̄sīo̍o̍ lēni᷄ŋ. Nyɛ̄lā tīīlīa̍ŋnda̍ wa̍ la᷅ŋ o̍ nyɛ̄la̍ŋ ndāŋ chōo̍ la̍ŋ, 
ō kɛ᷅ o̍ kɛ᷅ o̍ wa̍ hēlɔ̄ɔ̍ le̍ nɛ̄īyo̍ lē pīlɛ̍ a̍ tɛ̄ndāa̍ tɛ̄ɛ̄ŋ, kūmbi᷄ŋndo̍ i̍ŋchi̍sīi̍la̍ŋ bi̍di̍i̍ŋ a̍ 
lā ŋɔ᷄mmɛ̍ū. Nyɛ̄lā tīīla᷄ŋnda̍ la̍ŋ bɛ̍ɛ̍, ō kɛ᷅ o̍ kɛ᷅ ndu̍ o̍o̍ nɔ̍ nyɛ̄m kɛ̄ndɛ̄ kɛ̍ndɔ᷄ŋ ŋ̄ 
tūūlāā o̍ kɔ̄ɔ̍ kpo̍u̍. Nyɛ̄lā tɔ̍la̍ŋ nda᷅ŋ, ō kɛ᷅ o̍ kɛ᷅ o̍o̍ nɔ̍ kpēŋgo᷄ŋ ŋ̄ hīɔ̍ɔ̍lu̍, ndu̍yɛ̍ 
kpēŋgūŋ hi̍ɔ̍ɔ̍lu̍ŋ mu̍ŋ kpo̍u̍, nyɛ̄ pīlɛ̍ kpe̍ ŋ̍ wa̍ ni̍, kɛ̍ nyɛ̄la̍ŋ nda᷅ŋ lā ve̍ la̍ ti̍i̍la᷄ŋ te̍. 

32Nyɛ̄la̍ŋ nda᷅ŋ, ō kɛ᷅ o̍ kɛ᷅ ndu̍ o̍o̍ nɔ̍ pēlo᷄ŋ ŋ̄ hīɔ̍ɔ̍lu̍, lāchī ŋ̄ mūu̍ŋ kɔ̄ɔ̄lī ŋ̄ mūu̍ŋ. 
Ndu̍yɛ̍ pēlo᷄ŋ mu᷅ŋ ī kɛ᷅ o̍ kɛ᷅ ī wa̍ hēlɔ̄ɔ̍ le̍ i̍ŋchi̍sīi̍la̍ŋ bi̍di̍i̍ŋ a̍ lā ŋɔ᷄mmɛ̍ū. Chīli̍ŋu̍ŋ 
sa̍a̍ pēlūŋ nyɛ̄lā tɔ̍la̍ŋ nda᷅ŋ vēllāa̍ vēllē le̍ mu̍ŋ nyūmbɔ̄ɔ̍ wo̍ŋ, a̍ nyɛ̄la̍ŋ nda᷅ŋ 
lātūlu̍ ŋ̍ wa̍ ŋ̄ tōōsīāā ni̍. 

33Nyɛ̄la̍ŋ nda᷅ŋ pēlūŋ ndɔ᷄ŋ, wānā a̍a̍ che᷅ pɛ̍ āā pēlūŋ nyɛ̄lā su̍a̍ā chɔ̄ūwa̍ ā nāŋ 
ndo̍ŋ ni̍. Ndu̍yɛ̍ nyɛ̄la̍ŋ ndāŋ pēlūŋ ndɔ̍ŋ a̍ būlɔ᷄ŋsīi̍ye̍ ŋ̍ wa̍ ŋ̄ tōōsīāā kpo̍u̍ ni̍. 
Chīli̍ŋu̍ŋ sa̍a̍ pēlūŋ mu᷅ŋ ndo̍ŋ ni̍, a̍ nyɛ̍ wa᷅ o̍ pēlēi̍ kɔ̄ɔ̍ wo̍, a̍ chīli̍ŋu̍ŋ pɔ̍mbɔ᷄ŋ wa᷅ 
o̍ pēlēi̍ lēni᷄ŋ ndo̍ŋ, a̍ nyɛ̍ wa᷅ o̍ pēlēi̍ tɛ̄ɛ̄ŋ ndo̍, la̍ŋ kpo̍u̍ a̍ būlɔ̍ŋsīi̍ye̍ la̍ wa̍ lā 
tōōsīāā ni̍. 

34Nyɛ̄lā tɔ̍la̍ŋ nda᷅ŋ, ō kɛ᷅ o̍ kɛ᷅ ndu̍ o̍o̍ nɔ̍ nyɛ̄la̍ŋ lā sīmīāā o̍ sɔ̍ŋgi̍la̍ hi̍ɔ̍ɔ̍lu̍ la̍ŋ vēllāa̍ 
vēllē. Nyɛ̄lā sīmīāāla̍ wa̍ la᷅ŋ o̍ nyɛ̄la̍ŋ nda᷅ŋ sɔ̍ŋgi̍la̍ŋ nda̍ŋ, a̍ nyɛ̄la̍ŋ ndāŋ lātūlu̍ la̍ 
wa̍ lā tōōsīāā ni̍. 

35O̍ ko̍ŋ kɔ̍ɔ̍lī, nyɛ̄la̍ŋ nda᷅ŋ ō kɛ᷅ o̍ kɛ᷅ nyɔ̄ɔ̍ wa̍ ō dūāūwāā lēchōo̍ o̍ kpēŋgo᷄ŋ 
mɛ̄ɛ̄lu̍la̍ŋ chɛ̍chɛ̍ māā lābi᷅ŋ. Nyɛ̄la̍ wa̍ la᷅ŋ lā dūāūwāā o̍ kpēŋgo᷄ŋ mɛ̄ɛ̄lu̍la̍ŋ nda̍ŋ, 
ō kɛ᷅ o̍ kɛ᷅ ō wa̍ bu̍o̍o̍ le̍ i̍ŋchi̍sīi̍la̍ŋ lā ŋɔ̍ma̍hīɔ̍ɔ̍lu̍. Ndu̍yɛ̍ nyɛ̄lā tɔ̍la̍ŋ ndāŋ, chīli̍ŋu̍ŋ 
wa̍ o̍ kpēŋgo᷄ŋ ndo̍ŋ ni̍, nyɛ̄la̍ wa̍ la̍ŋ la̍ dūāūwāā māā lābi᷅ŋ nda̍ŋ ni̍, a̍ nyɛ̄la̍ŋ nda᷅ŋ 
lātūlu̍ la̍ wa̍ lā mɔ̄ɔ̄sāā ni̍. 

36Nyɛ̄la̍ wa̍ la᷅ŋ o̍ nyɛ̄la̍ŋ nda᷅ŋ sɔ̍ŋgi̍la̍ŋ le̍ hɛ̄ŋgɛ̍i̍la̍ māmɛ̄ŋnda̍ŋ kɛ̄sīo̍o̍ lēchōo̍ la̍ŋ 
ni̍, a̍ chīli̍ŋu̍ŋ wa̍ o̍ nyɛ̄la̍ŋ nda᷅ŋ kpēŋgo᷄ŋ vēllāa̍ vēllē wo̍ŋ, nyɛ̄m yɛ̍ yɔ̍ŋ ŋ̄ wa̍ ŋ̄ 
tūūlīāā lo̍ŋ kpo̍u̍, nyāā lākūmba᷅ŋnda̍, a̍ kpɔ̍kūŋnda̍, a̍ wāūwa̍ŋ, o̍ ko̍ŋ kɔ̍ɔ̍lī, a̍ 
pe̍e̍ŋge̍la̍ kɛ̍ndɛ̄la̍ŋ. Bā o̍ bā fo̍ndāa̍ wa̍ o̍ chīli̍ŋu̍ŋ mu̍ŋ a̍ o̍ nyɛ̄lā lāŋ, ma̍ tīū nyɛ̄la̍ŋ 
nda᷅ŋ tūūlīa̍a̍ lo̍ŋ kpo̍u̍. 

37O̍ ko̍ŋ kɔ̍ɔ̍lī, mi̍ nyɛ̄la̍ŋ nda᷅ŋ lā chūū tōōsīāā. Ndu̍yɛ̍ nyɛ̄la̍ŋ nda᷅ŋ mɛ̄ɛ̍ la̍ wa̍ fa̍ū, 
nyɛ̄ pīlɛ̍ kpe̍ la̍ wa̍ ni̍, tūūwo̍ ni̍, tōōsīa̍a̍ ni̍ nyɛ̄ pīlɛ̍ kpe̍. 

38O̍ ko̍ŋ kɔ̍ɔ̍lī, mi̍ Hu̍lūām o̍ to̍o̍sīāā vɛ̄lɛ̄ hɛ̄ŋgɛ̍i̍la̍ nda̍ dūāū mɛ᷅ŋnda̍ŋ lēni᷄ŋ nda̍ŋ 
tɔ̍, le̍ kɛ̄sīo̍o̍ o̍ nyɛ̄lā o̍ to̍o̍si̍a̍a̍ la̍ŋ le̍ hɛ̄ŋgɛ̍i̍la̍ māmɛ̄ŋnda̍ŋ lāŋ kɛ̄sīo̍o̍ lēchōo̍ la̍ŋ 
chōo̍. Hɛ̄ŋgɛ̍i̍la̍ māmɛ̄ŋnda̍ŋ nda᷅ŋ, ō kɛ᷅ o̍ kɛ᷅ ō wa̍ kūmbi᷄ŋndo̍ le̍ nɛ̄īyo̍ lē ŋɔ᷄mpu᷅m. 
Ndu̍yɛ̍ hɛ̄ŋgɛ̍i̍la̍ŋ nda᷅ŋ bɛ̍ɛ̍, a̍ chīli̍ŋi̍i̍ būlɔ̍ŋsīi̍ye̍ la̍ wa̍ lā tōōsīāā ni̍. Hɛ̄ŋgɛ̍i̍la̍ŋ 
nda᷅ŋ, ō kɛ᷅ o̍ kɛ̍ mɛ̄ŋnda̍ŋ ka̍lɔ̄ŋnda̍ŋ kɛ̄mɔ̄ɔ̍ lē dīi̍ŋ a̍ bi̍di̍i̍ŋ ma̍a̍ lu̍ɛ̍ī le̍ni̍ŋ ni̍. 

39Mɛ̄ɛ̍ Hu̍lūām o̍ chi̍i̍ hɛ̄ŋgɛ̍i̍la̍ māmɛ̄ŋnda̍ŋ nda᷅ŋ tōōsīāā, mbo̍ kɛ̄sī la̍ŋ o̍ nyɛ̄lā o̍ 
to̍o̍si̍a̍a̍ le̍ la̍ŋ kɛ̄sīo̍o̍ lēchōo̍ la̍ŋ chōo̍, mbo̍ chūā la̍ŋ mbo̍ kɛ̄sī la̍ŋ o̍ chīɛ̍i̍ Mɛ̄lɛ̄ka̍a̍ 

vēllāa̍ vēllē. Mɛ̄ɛ̍ o̍ kɛ̍si̍ lā ŋūɛ̍ɛ̍nu̍ o̍ chīɛ̍i̍ Mɛ̄lɛ̄ka̍a̍ bā tōūwo̍, mbo̍ kɛ̄sī lā ŋūɛ̍ɛ̍nu̍ 
la̍ŋ lā pīlɛ̍ la̍ŋ bā lūāŋndo̍. Hɛ̄ŋgɛ̍i̍ bɛ̍ndū ndā vēēlū āā Pēe̍ Mɛ̄ŋmā Īhɛ᷄llo̍ wo̍, ndu̍ 
o̍ wa̍ ō kɛ̄sīāā tɛ̄ɛ̄ŋ o̍ chīɛ̍i̍ Mɛ̄lɛ̄ka̍a̍ īkɛ̄i̍. 

A̍ Nyɛm̄ yɛ ̍yɛŋ̍ wa̍ ŋ̄ tōōsīāā le̍ chīɛi̍ ̍Mɛl̄ɛk̄a̍a̍ wo̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 4:11—5:1) 

40O̍ ko̍ŋ kɔ̍ɔ̍lī, mi̍ Hu̍lūām o̍ to̍o̍sīāā vɛ̄lɛ̄ kpɛ̍ɛ̍nɔ̍ŋ ya̍u̍wa̍ŋ, a̍ si̍ɔ̍būi̍la̍ŋ, a̍ hɛ̄ŋgɛ̍i̍la̍ŋ 
le̍ wa̍llo̍ o̍ chīɛ̍i̍ Mɛ̄lɛ̄ka̍a̍. Nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ ye̍e̍ma̍ mī Hu̍lūām ndu̍ o̍o̍ 
to̍sa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mi̍ Hu̍lūām o̍ chi̍ī mu̍ŋ tōōsīāā kpo̍u̍. Nyɛ̄m 
Hu̍lūām o̍ to̍o̍si̍a̍a̍ wo̍ŋ mu̍ŋ wa̍ mu᷅ŋ ni̍, 

41sūŋgbu̍ma̍ mi̍ɔ̍ɔ̍ŋ nda̍ŋ, a̍ nyɛ̄lā tīīlīa̍ŋnda̍ wa̍ la̍ kɛ̄sīāā o̍ sūŋgbu̍ma̍ ma̍ŋ bōlle̍ 
la̍ŋ, a̍ nyɛ̄la̍ tīɔ̍ɔ̍ŋ nda̍ wa̍ lā tūūlīāā o̍ nyɛ̄lā lāŋ a̍ chīli̍ŋi̍i̍ te̍e̍ŋgīɛ̍i̍ lā kāyā kāyāā 
māā ŋ̄yɔ̄lɔ̄ la̍ŋ, 

42a̍ pɔ̄mɛ̄ki̍la̍ne̍tīi̍ma̍ nda̍ tūūla̍ lēbɛ̄ŋgu̍ chɛ̍chɛ̍ kɛ̄mɛ̄ le̍ hi̍ɔ̍ɔ̍lu̍i̍ (400), pūla᷄ŋ mā 
mīɔ̍ɔ̍ŋ mi̍ɔ̍ɔ̍ŋ nda̍ŋ, a̍ nyɛ̄lā tɔ̍la̍ nda̍ tōōsi̍a̍a̍ le̍ hɛ̄ŋgɛ̍i̍la̍ māmɛ̄ŋnda̍ŋ kɛ̄sīo̍o̍ 
le̍chōo̍ la̍ŋ 

43a̍ hɛ̄ŋgɛ̍i̍la̍ māmɛ̄ŋndā tɔ̄la̍ŋ, a̍ nyɛ̄lā nda̍ tōōsi̍a̍a̍ le̍ hɛ̄ŋgɛ̍i̍la̍ māmɛ̄ŋndā lāŋ 
kɛ̄sīo̍o̍ lēchōo̍ la̍ŋ, 

44a̍ hɛ̄ŋgɛ̍i̍ bɛ̍ndū māmɛ̄ŋndo̍, a̍ nyɛ̄lā tɔ̍ a̍ lā tīɔ̍ɔ̍ŋ nda̍ wa̍ lā tōōsīāā māā nāūwāā 
tōōyē mi̍ hɛ̄ŋgɛ̍i̍ bɛ̍ndū kōŋ ō wā īchāli̍ le̍cho̍ō la̍ŋ, 

45a̍ kpɛ̍ɛ̍nɔ̍ŋ, a̍ si̍ɔ̍būi̍la̍ŋ, o̍ ko̍ŋ kɔ̍ɔ̍lī a̍ hɛ̄ŋgɛ̍i̍la̍ŋ. 

46Nyɛ̄ o̍ nyɛ̄ māsāa̍ Sɔ̍lɔ̍mɔ̄ŋ ndu̍ o̍o̍ kɛ̍ɛ̍si̍a̍a̍ le̍ mī Hu̍lūām ndu̍ o̍o̍ to̍o̍si̍a̍l ndu̍ le̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mi̍ Hu̍lūām o̍ to̍o̍sīāā mu̍ŋ kpo̍u̍. Ndu̍yɛ̍ nyɔ̄ɔ̍ŋ mu᷅ŋ 
kpo̍u̍ a̍ chīli̍ŋi̍i̍ būlɔ᷄ŋsīi̍ kɛ̍ndɛ̄ kɛ̄ndɛ̄ī tēēŋgīɛ̍i̍ ŋ̍ wa̍ ŋ̄ tōōsīāā ni̍. 

47O̍ dɛ̍ŋgbɔ̍ɔ̍ Chɔ̍ɔ̍dāŋ, nāa̍ pūūlu̍ chu̍a̍u̍wāā ŋ̄kpɛ̍ɛ̍nɔ̍ɔ̍ wa̍ Su̍kɔ̍tī chi̍e̍e̍ a̍ Sa̍lu̍ɛ̍tāŋ 
chi̍e̍e̍ tɛ̍ɛ̄ŋ nda̍, lo̍ŋ Māsā Bɛ̍ndōo̍ Sɔ̍lɔ̍mɔ̄ŋ o̍ bɛ̄ɛ̄ndi̍a̍a̍ nyɔ̄ɔ̍ŋ mu᷅ŋ kpo̍u̍ ni̍. 

48Būlɔ᷄ŋsīi̍ŋ Sɔ̍lɔ̍mɔ̄ŋ o̍ bɛ̍ɛ̍ndi̍a̍a̍ nyɔ̄ɔ̍ŋ mu᷅ŋ ndo̍ŋ, ŋ̄ wa̍ ha̍a̍a̍ ā nɔ̄la̍ mā sīna̍ mɛ̄ɛ̍ 
kpɛ̍ ŋ̍ wa̍ yɛ̍ le̍, fo̍ndōle̍ nda̍ a̍a̍ nɔ̍lā mī nda̍ a̍a̍ chi̍i̍ mu̍ŋ hāndɔ̄ɔ̄ o̍ sēke̍lēi̍ chōo̍ le̍ 
lūsu̍l ndɔ̄ si̍nā le̍. 

49O̍ ko̍ŋ kɔ̍ɔ̍lī, nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ kɛ̍ɛ̍si̍a̍a̍ le̍ tōsāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ ni᷄ŋ, mbo̍ tōōsīāā mu̍ŋ kpo̍u̍ a̍ ko̍o̍līi̍yo̍ŋ. Nyɛ̄m o̍ to̍o̍si̍a̍a̍ wo̍ŋ mu̍ŋ wa̍ mu᷅ŋ ni̍. 
Ma̍āŋndo̍ le̍ sa̍lāa̍ sōlīo̍o̍ lēchōo̍, a̍ ti̍bīi̍ nda̍ kɛ̄sī be̍e̍dīi̍ chɔ᷅m māā Mɛ̄lɛ̄ka̍ chō a̍ 
nda̍ lātūlu̍ wo̍, 

50a̍ nyɛ̄lā kɛ̄sīāālā la̍mbūi̍la̍ tɔ̍ la̍ wa̍ o̍ fo̍ndā dīāndāa̍ hi̍o̍ū fo̍ndāŋnda̍ŋ kpo̍u̍ wo̍ 
dīō, kūmbū tōūwo̍ lā ŋūɛ̍ɛ̍nu̍, kūmbū lūāŋndo̍ lā ŋūɛ̍ɛ̍nu̍ la̍ŋ, a̍ nyɛ̄lā nda̍ tōōsi̍a̍a̍ 
māā lāpe̍e̍ŋge̍ o̍ chīɛ̄īyo̍ lēni᷄ŋ nda̍ŋ, a̍ la̍mbūi̍la̍ŋ, a̍ kpānya̍la̍ŋ, a̍ tāālāla̍ŋ, a̍ 
wōlɔ̄ɔ̄lā lā la̍mbūi̍la̍ŋ, a̍ hɛ̄ŋgɛ̍i̍la̍ŋ, a̍ hɛ̄ŋgɛ̍i̍la̍ŋ le̍ nyɛ̄m chūŋ kɛ̄ndɔ̍ŋ, a̍ lā nda̍ chūā 
yi᷅ŋnde̍ŋ lēni᷄ŋ nda̍ŋ, o̍ ko̍ŋ kɔ̍ɔ̍lī, a̍ ko̍ŋnjīi̍yo̍ŋ o̍ dīōla̍ wa̍ o̍ fo̍ndā dīāndāa̍ hi̍o̍ū 

fo̍ndāŋnda̍ŋ kpo̍u̍ wo̍ wo̍ŋ, a̍ dīōlā wānā a̍a̍ ke̍ī le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ 
nda̍ŋ. Ndu̍yɛ̍ nyɔ̄ɔ̍ŋ mu᷅ŋ kpo̍u̍ a̍ ko̍o̍līi̍yo̍ŋ ŋ̄ wa̍ ŋ̄ bɛ̄ɛ̄ndīāā tu᷅ ni̍. 

51Mɛ̄ɛ̍ Sɔ̍lɔ̍mɔ̄ŋ o̍ chi̍i̍ chīɛ̍i̍ Mɛ̄lɛ̄ka̍a̍ ho̍ō tāŋgūl, nyɛ̄ o̍ nyɛ̄ Dēēve̍ fi̍nyā ndɔ̄ ndu̍ o̍o̍ 
yɔ̍ŋgu̍ le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍, ka̍ni̍ŋ hu̍mbū ni̍, ŋ̄ko̍o̍līi̍ ni̍, a̍ nyɛ̄m 
chēle̍ŋndo̍ŋ, mbo̍ chūā mu̍ŋ kpo̍u̍, mbo̍ kūā a̍ mu̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, 
mbo̍ kɔ̍ kɛ̍sī mu̍ŋ o̍ fo̍ndāŋndā nda̍ kɛ̄sī nyɔ̍ɔ̍ŋ o̍ chīɛ̍i̍ Mɛ̄lɛ̄ka̍a̍ la̍ŋ. 

Māsāā Bɛ̍ndūāā Tāsi̍a̍a̍ 8 

Sɔl̍ɔm̍ɔŋ̄ ku̍ɛ ̄a̍ kɔf̍ū kpe̍ma̍ Mɛl̄ɛk̄a̍a̍ o̍ chīɛi̍ ̍Mɛl̄ɛk̄a̍a̍ niŋ᷄ 
(Ko̍lo̍ni̍kō Di̍i̍ŋ Ndɔ̄ɔ̍ 5:2—6:2) 

1Mɛ̄ɛ̍ Sɔ̍lɔ̍mɔ̄ŋ chi̍i̍ chīɛ̍i̍ Mɛ̄lɛ̄ka̍a̍ tāŋgūl kpo̍u̍ Chūlu̍sɛ̄lɛ̄m, mbo̍ vēēlū wāŋ 
bɛ̄ndūa̍a̍ I̍sɔ̄lūɛ̄ī ki̍nɛ̍i̍, a̍ bōlīī lāyu̍ŋgu̍e̍i̍, a̍ bōlīī lāchīɛ̄īye̍ kpo̍u̍ Chūlu̍sɛ̄lɛ̄m. Ndu̍ 
o̍o̍ ye̍e̍ma̍ mī ndu̍ o̍o̍ chu̍ā kɔ̍fū kpe̍ma̍ Mɛ̄lɛ̄ka̍a̍, mī ndu̍ o̍o̍ ku̍ɛ̄ a̍ ndu̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ. Ndu̍yɛ̍ Sa̍a̍yɔ̄ŋ chi̍e̍e̍ lo̍ŋ, ndu̍ yɔ̍nūŋ māā Chūlu̍sɛ̄lɛ̄m ni̍, o̍ Māsāa̍ 
Dēēve̍ lo̍ chi̍e̍e̍, lo̍ŋ kɔ̍fōo̍ ho̍ō ō wa̍ ō kɛ̄sīāā ni̍. 

2O̍ ko̍ŋ, wāŋ pīāāndūa̍a̍ I̍sɔ̄lūɛ̄ī kpo̍u̍ ma̍ chu̍ūŋgi̍āŋ Chūlu̍sɛ̄lɛ̄m. Ndu̍yɛ̍ a̍ te̍le̍ŋ 
nda̍ a̍a̍ nɔ̍ le̍ bɔ̄ŋa᷅ŋ bɛ̄ndū dīāā nyɛ̄ dīa̍a̍ bīyɔ̄ɔ̍ wo̍ ki̍nɛ̍i̍ nda̍ a̍a̍ chu̍u̍ŋgi̍āŋ 
chūūŋgi̍āŋ kōŋ ni̍. Bɔ̄ŋa᷅ŋ kōŋ yɛ̍ o̍ pāŋgi̍i̍ ŋɔ̍mmɛ̍ūve̍ ni᷄ŋ o̍ wɔ̄sīo̍o̍ ni᷄ŋ, pāŋgi̍i̍ 
I̍ta̍nīmnde̍ nda̍ a̍a̍ bi̍ī ndu̍ ni̍. 

3Mɛ̄ɛ̍ nda̍ chūūŋgi̍āŋ kpo̍u̍, mi̍ wānāā sōlīāā lāsa̍lāa̍ ā chūā kɔ̍fu̍ kpe̍ma̍ Mɛ̄kɛ̄ka̍a̍, 

4ma̍ kūā a̍ ndu̍, a̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlū wo̍, a̍ nyɛ̄m 
lāāndu᷄ŋ wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ lo̍, mi̍ ŋ̄ wa̍ o̍ tɛ̍ndīi̍ ko̍ŋ ni᷄ŋ ndo̍ŋ. Ndu̍yɛ̍ wānāā 
sōlīāā lāsa̍lāa̍, a̍ li̍va̍īya̍, nda̍ ku̍ɛ̄ a̍ nyɛ̄m mu̍ŋ o̍ chīɛ̍i̍ Mɛ̄lɛ̄ka̍a̍ ni̍. 

5O̍ ko̍ŋ kɔ̍ɔ̍lī, Māsā Bɛ̍ndōo̍ Sɔ̍lɔ̍mɔ̄ŋ ni̍, a̍ I̍sɔ̄lūɛ̍i̍ya̍a̍ ku̍ndāā o̍ chu̍u̍ŋgi̍āŋ ka̍ŋ nāa̍ 
ndu̍ chu̍a̍ wa̍, nda̍ kpo̍u̍ ma̍ sīm kɔ̍fū kpe̍ma̍ Mɛ̄lɛ̄ka̍a̍ lāchī, le̍ kɔ̄la̍ŋ a̍ kɔ̍fu̍ Mɛ̄lɛ̄ka̍a̍ 
o̍ chīɛ̍i̍ Mɛ̄lɛ̄ka̍a̍. Ndu̍yɛ̍ ma̍ dīī chɔ̄lūa̍a̍ ta̍u̍ ta̍u̍ ma̍ sōli̍ nda̍ sa̍lāla̍ŋ o̍ Mɛ̄lɛ̄ka̍ lo̍. 
Chɔ̄lūāā nda̍ dīī ya̍, nda̍ yɔ̍nūŋ ni̍ māā sāa̍, a̍ nāūwāā tōōyīa̍a̍, ā wa̍ ha̍a̍a̍ nda̍ a̍a̍ 
chu̍ū chɔ᷅m te̍. 

6O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ a̍ kūā a̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ 
lūɛ̄ī a̍ ndu̍ o̍ fo̍ndāŋ dīāndāa̍ hi̍o̍ū kpo̍u̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍. Nyāā lā 
kūmba᷅ŋāā nda̍ tōōsi̍a̍a̍ o̍ fo̍ndāŋ kōŋ nda̍, o̍ kūmba᷅ŋndā ndāla̍ la̍ŋ bɛ̄ŋgu̍ nda̍ kɛ̄si̍ 
kɔ̍fōo̍ ho̍ō ni̍. 

7Kūmba᷅ŋndā nyāa̍ ha̍ā, lā wa̍ lā sīɛ̄ndīāā mi̍ lā kūmbū kɔ̍fōo̍ ho̍ō, a̍ yɔ̄mīī nda̍ a̍a̍ 
ku̍ā a̍ ndu̍ ve̍ kpo̍u̍. 

8Yɔ̄mīī nda̍ a̍a̍ ku̍ā a̍ kɔ̍fōo̍ ho̍ō ve̍ bɛ̍ɛ̍, mɛ̄ɛ̍ le̍ hɔ̄lta̍ŋ mī wāna̍ a̍a̍ che᷅ ndi̍, fo̍ndōle̍, 
ndi̍ wa̍ ti᷄ŋ ī vīlɛ̄ī. Kɛ̍ ndi̍ bɛ̍ɛ̍ mɛ̄ɛ̍ mī wāna̍ a̍a̍ wa̍ o̍ fo̍ndāŋ dīāndāa̍ hi̍o̍ū kpo̍u̍ wo̍, 
mālāŋ ŋ̄ chā ndi̍ hɔ̄ltā la̍ŋ. Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍, yɔ̄mīī kēŋ ī chō lo̍ŋ. 

9Pōūtā yɛ̍ndɛ̍la̍ ti̍ɔ̍ɔ̍ŋndā Mūu̍sē o̍ dɔ̍ū sīndɛ̄ o̍ kɔ̍fōo̍ ho̍ō ni᷄ŋ, o̍ Pēmbīī Sa̍a̍nāīve̍ 
chōo̍ la̍ŋ, la̍ŋ ko̍ni̍ la̍ wa̍ o̍ kɔ̍fōo̍ ho̍ō ni᷄ŋ ni̍. Bōōndi̍i̍ I̍sɔ̄lūɛ̍i̍ya̍ fūla̍ o̍ chɛ̄le̍ŋ ni᷄ŋ 
I̍chi̍pī ma̍ wā kɔ̄la̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yīī kpe̍ma̍a̍ a̍ nda̍ o̍ Pēmbīī Sa̍a̍nāīve̍ 
chōo̍ ve̍, a̍ te̍le̍ŋ ko̍ŋ Mūu̍sē o̍ dɔ̍ū pōūtā yɛ̍ndɛ̍la̍ŋ nda᷅ŋ o̍ kɔ̍fōo̍ ho̍ō ni᷄ŋ ni̍. 

10Mɛ̄ɛ̍ wānāā sōlīāā lāsa̍lāa̍ ā kɔ̍ kɛ̍sī kɔ̍fōo̍ ho̍ō o̍ chīɛ̍i̍ Mɛ̄lɛ̄ka̍a̍ ma̍ fūla̍, o̍ lēpīlɛ̍ 
ni᷄ŋ kpe̍ ma̍ chā, mi̍ yu̍mbu̍ yu̍mbu̍ i̍kpu̍ŋgbāa̍, tūāl chīɛ̄ī ni̍ŋ ndo̍ŋ mbo̍ kīnda᷅ŋ 
tu̍a̍ŋ. 

11Mi̍ pa̍ŋgēle̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ la̍tu̍lu̍ wo̍, ō tīū chīɛ̄ī ni̍ŋ kpo̍u̍. 
Wānāā sōlīāā lāsa̍lāa̍ ā tīu̍ lɛ̍ bā mā tōsa̍ kpe̍ku̍ nda̍ wa̍ tōsāa̍ wo̍ le̍, a̍ īyēlēŋgi̍ 
ye̍lēŋgi̍i̍ bɛ̍ndūi̍i̍ wa̍ o̍ chīɛ̄ī Mɛ̄lɛ̄ka̍ Ya̍a̍wɛ̄ɛ̄ wo̍ ni̍ŋ nde̍. 

12Mi̍ Sɔ̍lɔ̍mɔ̄ŋ lo᷅ o̍ ko̍ŋ mbo̍ pīɛ̄ī Mɛ̄lɛ̄ka̍ mbo̍ dīmī āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, nu̍m 
to̍o̍si̍a̍a̍ pāa̍le̍ŋ o̍ ha̍la̍a̍ ni᷄ŋ cho̍o̍ cho̍o̍ ni̍, kɛ̍ ma̍ dīmī māā nāa̍ nu̍m ā chālāa̍ māā 
nda̍ chō o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ ni̍. 

13Kɛ̍ I̍ te̍ŋgu̍l nu̍m chīɛ̄ī tɔ̍ɔ̍ma̍a̍, fo̍ndāŋ ŋ̄ nɔ̄ mā wa̍ lēni᷄ŋ le̍ fɛ̍ɛ̍ŋ a̍ fɛ̍ɛ̍ŋ ndo̍.” 

Sɔl̍ɔm̍ɔŋ̄ so̍ō nāa̍ wāŋnda̍ Is̍ɔl̄ūɛī̄ chu̍a̍ 
(Ko̍lo̍ni̍kō Di̍i̍ŋ Ndɔ̄ɔ̍ 6:3-11) 

14O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ mu̍li᷄ŋ ku̍mbū wāŋnda̍ wa̍ īsīsi̍ wo̍ mbo̍ dūāū nda̍ sa̍lā. 

15O̍ ko̍ŋ kɔ̍ɔ̍lī, mbo̍ dīmī āā, “Sāŋgālāa̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍. 
Mɛ̄lɛ̄ka̍ pēēlu̍ būŋgɛ̄ī ndūɛ̍i̍ o̍ chu̍e̍l sīndɛ̄ Dēēve̍ fi̍nyā nī ve̍. 

16Mi̍ Mɛ̄lɛ̄ka̍ dīmūl Dēēve̍ fi̍nyā nī a̍ te̍le̍ŋ ko̍ŋ āā, ‘Chɔ̍ŋ a̍ te̍le̍ŋ ya̍ I̍ so̍li̍ I̍sɔ̄lūɛ̍i̍ya̍ 
o̍ chēle̍ŋ ni᷄ŋ I̍chi̍pī wo̍ mbo̍ bīya᷅ŋ a̍ te̍le̍ŋndo̍ ho̍ō, I̍ hɛ̍li̍ wɔ̍ chi̍e̍e̍ o̍ chi̍e̍e̍ bɛ̍ndū 
I̍sɔ̄lūɛ̍i̍ya̍ tɛ̄ɛ̄ŋ le̍ mā tēŋgu̍l la̍ chīɛ̄ī ndā sōōlūū ya̍ wo̍ le̍. Kɛ̍ nūm Dēēve̍, nu̍m ya̍ I̍ 
hɛ̍li̍ ni̍ mi̍ kɛ̍sī nu̍m wānāā nīa̍a̍ chōo̍.’ ” 

17Mi̍ Sɔ̍lɔ̍mɔ̄ŋ hi̍a̍ū lāchī a̍ sūɛ̍i̍, mbo̍ dīmī āā, “Mi̍ Dēēve̍ fi̍nyā nī ndu̍ o̍o̍ kɛ̍ɛ̍sīāā le̍ 
mī ndu̍ o̍o̍ ta̍ŋgu̍l chīɛ̄īyo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ sōōlūūwo̍. 

18Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Dēēve̍ fi̍nyā nī, āā, ‘Yīya᷄ŋ kɛ̍ndɔ̄ɔ̍ pīla̍ ŋ̄ yīya̍ŋ ko̍ŋ 
o̍ kɔ̄l nūmndo̍ ni᷄ŋ le̍ ya̍ chīɛ̄ī nda̍ sōōlūū ya̍ lēni᷄ŋ ndō tēŋgūllo̍ ni̍. A̍ to̍sa̍ īkɛ̄ndɛ̄ 
le̍ yīya᷄ŋ wa̍ā le̍nde̍ nɔ̄ɔ̍ o̍ kɔ̄l nūmndo̍ ni᷄ŋ. 

19Kɛ̍ ō cho̍ nu᷅m te̍ nɔ̍ mā te̍ŋgu̍l la̍ chīɛ̄īyo̍ ho̍ō le̍. Po̍ nu̍m ŋ̄ cho̍ hūnɔ̄ɔ̄ vīōlɔ̄ɔ̄ wo̍, 
ndu̍ cho̍ ya̍ chīɛ̄īyo̍ ho̍ō tēŋgūl ni̍.’ ” 

20Mi̍ Sɔ̍lɔ̍mɔ̄ŋ hi̍a̍ū lāchī a̍ sūɛ̍i̍, mbo̍ dīmī āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ō chu̍a̍ 
būngɛ̄i̍ le̍ tōsāa̍, ō chīŋa̍ lāsōndō. Ō tōsa̍ mi̍ mi̍i̍ŋgū māsāa̍ I̍sɔ̍lūɛ̄ī, o̍ fōōfo̍ Dēēve̍ 
fi̍nyā nī wo̍, mɛ̄ɛ̍ ndu̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍a̍ būŋgɛ̄i̍ yɛ̍. O̍ ko̍ŋ kɔ̍ɔ̍lī, mi̍ te̍ŋgūl ndu̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ chīɛ̄īyo̍, le̍ ndu̍ sōōlūūwo̍ lēni᷄ŋ. 

21Ndu̍yɛ̍ o̍ chīɛ̄ī kōŋ ni᷄ŋ ya̍ I̍ bɛ̍ɛ̍ndi̍a̍a̍ fo̍ndāa̍ le̍ kɔ̍fū kpe̍ma̍ Mɛ̄lɛ̄ka̍a̍ kɛ̄sīo̍o̍ ni̍. 
Bōōndi̍i̍ fi̍nyāā nāā ma̍māa̍ fūla̍ sīndɛ̄ I̍chi̍pī ve̍, kpe̍ma̍ Mɛ̄lɛ̄ka̍ yīi̍ a̍ nda̍ wo̍, o̍ 
kɔ̍fōo̍ ho̍ō ni᷄ŋ kpe̍ma̍ ko̍ŋ ō chō ni̍.” 

Sɔl̍ɔm̍ɔŋ̄ piɛ̍i̍ ̍Mɛl̄ɛk̄a̍ 
(Ko̍lo̍ni̍kō Di̍i̍ŋ Ndɔ̄ɔ̍ 6:12-42) 

22O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ kɔ̍ si᷅m o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī, I̍sɔ̄lūɛ̍i̍ya̍a̍ nda̍ 
a̍a̍ chu̍u̍ŋgi̍āŋ lo̍ŋ nda̍ kpo̍u̍ o̍ hɔ̄l. Mbo̍ he̍e̍lū bāla̍ŋ chōo̍ cho̍o̍ mbo̍ pīɛ̄ī Mɛ̄lɛ̄ka̍. 

23Mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, nu᷄m pīlɛ̍ kpe̍ cho̍ Mɛ̄lɛ̄ka̍ 
ni̍. O̍ fo̍ndāŋ nūmndo̍ chōo̍ cho̍o̍ ni̍, o̍ chi̍e̍ēŋndo̍ ho̍ō chōo̍ ni̍, Mɛ̄lɛ̄ka̍ o̍ Mɛ̄lɛ̄ka̍ 
chēle̍ŋ cho᷄ le̍. A̍ cho̍ wa᷅na̍ fa̍ŋa̍ŋ o̍ lē dīōm chōo̍ le̍. Tē a̍ yi̍i̍ kpe̍ma̍a̍ a̍ wānā o̍ wānā 
pɛ̍, mī wānā ko̍ŋ tūsi̍ŋ o̍ dīōm nūmndo̍ bɛ̄ŋgu̍, mbō tōsa̍ nyɛ̄ ŋ̄ dīmūl ndu̍ wo̍ a̍ 
kɔ̄l ndɔ̄ɔ̍ pɛ̍, lōo̍ ŋ̄ lō o̍ kpe̍ma̍ nu̍m kōŋ chōo̍ ni̍, mā chɔ̍m ndu̍ māā a̍ ka̍a̍la̍ ndu̍. 

24Būŋgɛ̄ī ŋ̄ chūe̍l bu̍ɛ̍ī nūmndo̍ Dēēve̍ fi̍nyā ni̍ ve̍, ma̍ pēēlū būŋgɛ̄ī kēŋ. Ndu̍yɛ̍ 
nyɛ̄ ŋ̄ chūe̍l ndu̍ būŋgɛ̄i̍, ō chīŋa̍ hāū la̍so̍ndō. 

25Le̍la̍ŋ, o̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, hi̍o̍u̍ ni̍ko̍ la̍chi̍ a̍ būŋgāŋ ŋ̄ chūe̍l 
bu̍ɛ̍ī nūmndo̍ Dēēve̍ fi̍nyā nī wo̍ŋ pēēlōo̍. Mā to̍sa̍ mɛ̄ɛ̍ ŋ̄ dīmi̍ yɛ̍. Ma̍ chūēl ndu̍ 
sīndɛ̄ būŋgɛ̄i̍, māā tē wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ ā tōsa̍ nyɛ̄ ŋ̄ dīmūl nda̍ 
wo̍ pɛ̍, ndu̍yɛ̍ mā chu̍a̍ sāwāla̍ nu̍mnda̍ŋ, mā wa̍ nu̍m o̍ hɔ̄l sa̍kpō māā Dēēve̍ fi̍nyā 
nda̍, māā ā chō tōsā mī māsāle̍ŋ I̍sɔ̄lūɛ̄ī le̍ hi̍o̍ū lāchī a̍ wāa̍ o̍ ndu̍ lo̍ chi̍ɛ̍ī ni᷄ŋ le̍ 
fɛ̍ɛ̍ŋ a̍ fɛ̍ɛ̍ŋ. 

26Le̍la̍ŋ, o̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, būŋgɛ̄ī ŋ̄ chūe̍l ke̍ŋ bu̍ɛ̍ī nūmndo̍ 
Dēēve̍ fi̍nyā nī ve̍, pe̍e̍lu̍ būŋgɛ̄ī kēŋ mā to̍sa̍ nyɛ̄ ŋ̄ dīmu̍l ndu̍ wo̍. 

27“Kɛ̍ nūm Mɛ̄lɛ̄ka̍, fo̍ndāŋ nūmndo̍ chōo̍ cho̍o̍ bɛ̍ɛ̍ kpo̍u̍, ō cho̍ le̍tu̍u̍ le̍ mā su̍l lo̍ŋ 
te̍. Ɔ̍ɔ̄ ni᷅ŋ chīɛ̄ī ya̍ I̍ ta̍ŋgu̍l ho̍ō le̍ nūm ndo̍, vɛ̄ɛ̍nɛ̍ ŋ̄ lōōkū yɛ̍ mā su̍l lēni᷄ŋ mā wa̍ 
wāŋndā chīe̍e̍ya̍ tɛ̄ɛ̄ŋ o̍ chi̍e̍ēŋndo̍ ho̍ō ni᷄ŋ? 

28O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, bu̍ɛ̍ī nūmndo̍ ya̍ I̍ cho̍ ni̍. Le̍la̍ŋ, ya̍ŋ ni᷅la̍ŋ o̍ 
pīɛ̄īlē ya̍ I̍ cho̍ nu̍m nde̍ŋ, ndu̍yɛ̍ mā mu̍li̍ ya̍ dīōm. 

29Hɔ̄ltē nūmnde̍ŋ lē wa̍ chi̍ɛ̍īyo̍ ho̍ō chōo̍ īdīi̍ a̍ īchɔ̄l. Nyɛ̄ o̍ nyɛ̄ ya̍ I̍ hu̍ŋ nyu̍nā 
nu̍m dīōm o̍ chīɛ̄īyo̍ ho̍ō ni᷄ŋ le̍ ndu̍ pɛ̍, yāndi̍i̍ tu̍e̍i̍ ya̍ dīōm. Kāni̍ fo̍ndōle̍, a̍ chu̍a̍ 
būŋgɛ̄i̍ māā o̍ chīɛ̄ī nūmndo̍ ho̍ō ni᷄ŋ na̍nu᷄ŋ na̍a̍ ŋ̄ chō nu̍m wā sōōlūūwo̍ ni̍. 

30Ndu̍yɛ̍, ya̍ ni̍, wānāā nūmnda̍ I̍sɔ̄lūɛ̄ī ni̍, lēpīɛ̄ī o̍ lēpīɛ̄ī na̍a̍ ŋ̄ hu᷄ŋ pi̍ɛ̍ī nu̍m o̍ 
chīɛ̄īyo̍ ho̍ō ni᷄ŋ pɛ̍, tu̍e̍i̍ pi̍ɛ̍īlē lēŋ, nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ 
wa̍, mā ma̍l na̍a̍ le̍ yɔ̄ŋndā nāāla̍ wɔ̄ɔ̍ŋnda̍ŋ. 

31“Tē ō wa̍ pɛ̍ mī wāŋndo̍ ho̍l chāa̍ŋ ndɔ̍ sūɛ̍i̍, mī chāa̍ŋ ndɔ̍ ko̍ŋ hīŋ mēna᷄ŋndo̍ o̍ 
ma̍āŋ cho̍ ho̍ō o̍ nūmndo̍ chi̍ɛ̍ī ni̍ŋ ndo̍ hɔ̄lndɔ̄, le̍ chɔ̄m ndo̍ māā ō cho̍ ndu̍ le̍ to̍sa̍ 
sūɛ̍i̍ ke̍ŋ te̍ pɛ̍, 

32nūm pi̍la̍ tu̍e̍i̍ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā to̍sa̍ īsɔ̄ɔ̍ a̍ 
ndi̍ o̍kɔ̄ɔ̄, mā kēlū yāmɛ̍i̍ nda̍ tɛ̄ɛ̄ŋ, mā ke̍ wāna̍ nɔ̍ di̍o̍o̍ wo̍ di̍ ndɔ̄ɔ̍, mā tu̍si̍ wāna̍ 
tɛ̍ɛ̍mbu̍u̍wo̍ nyɛ̄ pālāā chōo̍. 

33“A̍ yɔ̍ŋ bɛ̍ɛ̍ mī wānāā nūmnda̍ I̍sɔ̄lūɛ̄ī mī ya̍a̍mɔ̍ɔ̍wa̍a̍ ndāa̍ ā yēm nda̍, le̍ mɛ̄ɛ̍ 
nda̍ tōsa̍ yɔ̄ŋ wɔ̍ɔ̍ŋndo̍ a̍ nūm yɛ̍, kɛ̍ tē ā sīna̍ pɛ̍ māā ā tɛ̄ɛ̄mbu̍u̍ a̍ nūm mā tūsi̍ŋ, 

mā mūlu̍l yɔ̄ŋndā ndāla̍ wɔ̍ɔ̍ŋnda̍ŋ kɔ̄ɔ̍, mā hīŋ o̍ chīɛ̄ī nūmndo̍ ho̍ō ni᷄ŋ, mā hu̍ŋ 
nyu̍na̍ le̍ mā ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ pɛ̍, 

34yāndi̍i̍ Mɛ̄lɛ̄ka̍, tu̍e̍i̍ pīɛ̄īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ 
wa̍, mā ma̍l wānāā nūmnda̍ I̍sɔ̄lūɛ̄ī le̍ yɔ̄ŋndā ndāla̍ wɔ̄ɔ̍ŋnda̍ŋ. Ndu̍yɛ̍ mā mi̍ŋgi̍ 
nda̍ o̍ lɛ̍ŋndēlēŋ lēŋ ni᷄ŋ, lɛ̄ŋndē ŋ̄ chūe̍l sīndɛ̄ fi̍nyāā ndāā ma̍māa̍ būŋgɛ̄i̍ māā a̍ 
chō nda̍ kē le̍ŋ. 

35“Ā yɔ̍ŋ bɛ̍ɛ̍ mā ku̍u̍na̍ pīɔ̍ɔ̍ māā ō si̍ā le̍, le̍ mɛ̄ɛ̍ wānāā nūmnda̍ ā to̍sa̍ yɔ̄ŋ 
wɔ̄ɔ̍ŋndo̍ a̍ nūm yɛ̍, kɛ̍ tē ā mūlu̍l yɔ̄ŋndā ndāla̍ wɔ̍ɔ̍ŋnda̍ŋ kɔ̄ɔ̍ pɛ̍ le̍ mɛ̄ɛ̍ ŋ̄ tūsi̍ 
nda̍ nyɛ̄ pālāa̍ chōo̍ yɛ̍, mā tūsi̍ŋ mā hu̍ŋ so̍o̍lūū nu̍m o̍ chīɛ̄ī nūmndo̍ ho̍ō ni᷄ŋ pɛ̍, 

36yāndi̍i̍, tu̍e̍i̍ pi̍ɛ̍īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
ma̍l wāŋnda̍ I̍sɔ̄lūɛ̄ī, bu̍ɛ̍i̍yāā nūmnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. Ndu̍yɛ̍ mā 
pɛ̍ɛ̍ku̍ nda̍ mā tōsa̍ nyɛ̍ bɛ̍nda̍ le̍ tōsāa̍ wo̍. O̍o̍ Mɛ̄lɛ̄ka̍ Ya̍a̍wɛ̄ɛ̄, tē bu̍ɛ̍i̍yāā nūmnda̍ 
tōsa̍ he̍ī pɛ̍, to̍sa̍ mī pīɔ̍ɔ̍ ō sīa̍ o̍ lɛ̄ŋnde̍ŋ nde᷅ŋ ni᷄ŋ, lɛ̄ŋndē ŋ̄ ke̍ le᷅ŋ wānāā nūmnda̍ 
mi̍ lē wā nyɛ̄m nda̍ ŋ̄kɛ᷅ le̍ŋ. 

37“Tē ō wa̍ pɛ̍ mī yīmā bɛ̄ndūa̍ŋ mā de᷄l o̍ lɛ̄ŋnde̍ŋ nde᷅ŋ ni᷄ŋ, ɔ̄ɔ̄ mī nāa̍ tɛ̍ɛ̍mbūū 
tɔ̍lɔ̄ɔ̄la̍ŋ ndo̍ ō de᷄l tɔ̄lɔ̄ɔ̄la̍ŋ chōo̍, ɔ̄ɔ̄ mī kɛ̍ŋgɛ̍ŋgu̍lu̍ma̍a̍ ō tɛ̄ɛ̄mbu̍u̍ tɔ̄lɔ̄ɔ̄la̍ŋ, ɔ̄ɔ̄ mī 
hūēīyīī tūū bɛ̄ndūe̍i̍ ī tɛ̄ɛ̄mbu̍u̍ tɔ̄lɔ̄ɔ̄la̍ŋ, ɔ̄ɔ̄ mī so̍o̍nu̍a̍a̍ ā hīŋ ku̍ndā bɛ̄ndōo̍, ɔ̄ɔ̄ 
dɛ̄lūa̍a̍ mā hu᷄ŋ tɛ̍ɛ̍mbūū tɔ̄lɔ̄ɔ̄la̍ŋ, ɔ̄ɔ̄ mī ya̍a̍mɔ̍ɔ̍wa̍ ā hu᷄ŋ de᷅l wānāā nūmnda̍ chōo̍ 
a̍ sɔ̍ŋgɔ̄ɔ̍, ɔ̄ɔ̄ mī kpūndɛ̍la̍ŋ, ɔ̄ɔ̄ nāāla̍ŋ lā de᷄l wānāā nūmnda̍ chōo̍ pɛ̄, 

38ya̍ŋ ni᷅la̍ŋ o̍ pi̍ɛ̍īlē ndɔ̄le̍ŋ, nāa̍ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍. Mā 
ma̍l ndu̍ le̍ nyɛ̄ o̍ to̍sa̍ wo̍. Nu̍m pīlɛ̍ kpe̍ nɔ̍lā ni̍ mā chē yīya᷄ŋ wāna̍ chi̍o̍o̍ nɔ̄ o̍ kɔ̄l 
ndɔ̄ɔ̍ ni᷄ŋ ndo̍. Le̍la̍ŋ mɛ̍ɛ̍nda̍ŋ ke̍lālā ndāla̍ŋ mā bīī wānā o̍ wānā mɛ̄ɛ̍ kūɛ̍ɛ̍la̍ 
ndɔ̄la̍ŋ lā chō yɛ̍. 

39Yāndi̍i̍ Mɛ̄lɛ̄ka̍ tu̍e̍i̍ pi̍ɛ̍īlē ndɔ̄le̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ 
wa̍. Mā ma̍l ndu̍ le̍ nyɛ̄ o̍ to̍sa̍ wo̍. Mɛ̄lɛ̄ka̍, nu̍m pīlɛ̍ kpe̍ nɔ̍lā ni̍ mā chē yīya᷄ŋ wāna̍ 
chi̍o̍o̍ nɔ̍ o̍ kɔ̄l ndɔ̄ɔ̍ ni᷄ŋ ndo̍. Le̍la̍ŋ mɛ̍ɛ̍nda̍ŋ ke̍lālā ndāla̍ŋ mā bīī wānā o̍ wānā 
mɛ̄ɛ̍ kūɛ̍ɛ̍la̍ ndɔ̄la̍ŋ lā chō yɛ̍. 

40Ko̍ŋ to̍sā ni̍ mī wānāā nūmnda̍ a̍ ke̍ nu̍m bɛ̄ɛ̄le̍ŋ, mā hīōū lāchī a̍ nyɛ̄ ŋ̄ dīmūl 
nda̍ wo̍ tōsāa̍, o̍ lɛ̄ŋndē ŋ̄ ke̍ le᷅ŋ fi̍nyāā nāā ma̍māa̍ le̍ŋ ni᷄ŋ. 

41-42“Mɛ̄lɛ̄ka̍, wānāa̍ cho̍ bɛ̍ɛ̍ o̍ lɛ̄ŋīī lēvīlle̍ ni᷄ŋ ā cho̍ I̍sɔ̄lūɛ̍i̍ya̍a̍ le̍ wa̍, ā chō tūēīyɔ̄ɔ̄ 
a̍ dīōlā nūmnda̍ tɔ̍ɔ̍ma̍ la̍ŋ o̍kɔ̄ɔ̄, mā tūēī a̍ wa̍lta̍ kɔ̄ndɔ̄fi̍lta̍ ŋ̄ chō tōsāa̍ wānāā 
nūmnda̍ tɛ̄ɛ̄ŋ nda̍ŋ. Wāŋnda̍ ha̍ā, tē ō pīlɛ̍ bɛ̍ɛ̍ tu̍e̍ī a̍ nu̍m o̍kɔ̄ɔ̄ pɛ̍, mbō hu᷄ŋ 
so̍o̍lūū nu̍m o̍ chīɛ̄īyo̍ ho̍ō, 

43yāndi̍i̍ tu̍e̍i̍ pi̍ɛ̍īlē ndɔ̄le̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍. Ko̍ŋ 
to̍sā ni̍, wāŋnda̍ o̍ chi̍e̍ēŋndo̍ ni᷄ŋ kpo̍u̍ mā nɔ̄ sīōōŋnde̍ le̍ nūm, ndu̍yɛ̍ mā ke̍ nu̍m 
bɛ̄ɛ̄le̍ŋ, mɛ̄ɛ̍ wānāā nūmnda̍ I̍sɔ̄lūɛ̄ī a̍ nɔ̍ bɛ̄ɛ̄le̍ŋ le̍ nūm yɛ̍. Ndu̍yɛ̍ mā sīna̍ māā le̍ 
nu̍m sōōlūūwo̍ ya̍ I̍ ta̍ŋgu̍l chīɛ̄īyo̍ ho̍ō ni̍. 

44“Mɛ̄lɛ̄ka̍, tē wānāā nūmnda̍ kūɛ̄ le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍ pɛ̍, mā nyūna̍ nu̍m 
le̍ mālāa̍, ndu̍yɛ̍ mā pīɛ̍i̍ nu̍m o̍ chīɛ̄ī nu̍m ya̍ I̍ te̍ŋgu̍l nu̍m ho̍ō o̍ chi̍e̍e̍ ŋ̄ hɛ̄li̍ ho̍ō 
wo̍ ni᷄ŋ, le̍ nu̍m sōōlūūwo̍ wo̍ pɛ̍, 

45yāndi̍i̍ tu̍e̍i̍ pi̍ɛ̍īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
to̍sa̍ mā yēm ya̍a̍mɔ̍ɔ̍wa̍a̍ ndāa̍. 

46-48“Mɛ̄lɛ̄ka̍, wānā o̍ wānā cho̍ mbō kɛ̄ɛ̍ yɔ̄ŋ wɔ̄ɔ̍ŋndo̍ tōsā le̍. Le̍la̍ŋ, tē wāŋnda̍ 
ha̍ā ā tōsa̍ yɔ̄ŋ wɔ̄ɔ̍ŋndo̍ a̍ nūm pɛ̍, mā dɔ̄ɔ̄nu᷄ŋ tu̍mbe̍ a̍ nda̍, mā māl nda̍ 
ya̍a̍mɔ̍ɔ̍wa̍ o̍ bā mā sɛ̄ŋi̍ŋ a̍ nda̍ o̍ bīyɔ̄ɔ̍ ni᷄ŋ o̍ lɛ̄ŋīī chēle̍ŋnde̍ ni᷄ŋ, ā yɔ᷄ŋ bɛ̍ɛ̍ mī ī 
wa̍ lēvīl, kɛ̍ ndu̍yɛ̍, mā yīya̍ŋ le̍ mā nyūna̍ nu̍m le̍ nda̍ mālɔ̄ɔ̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ, nāa̍ nda̍ chō ka̍ŋ o̍ bīyɔ̄ɔ̍ ni᷄ŋ nda̍, mā chɔ̄ɔ̄mu̍u̍ yɔ̄ŋndā ndāla̍ 
wɔ̍ɔ̍ŋnda̍ŋ, mā mūli̍ŋ nāa̍ nūm chu̍a̍ a̍ kɔ̄ltā ndāla̍ŋ, ndu̍yɛ̍ a̍ yīya̍ŋ ndāla̍ŋ kpo̍u̍ 
pɛ̍, mā mūli̍ hɔ̄lla̍ kūmbū lɛ̄ŋndē ŋ̄ ke᷄ le᷅ŋ fi̍nyāā ndāā ma̍māa̍ le̍ŋ, o̍ chi̍e̍e̍ ŋ̄ hɛ̄li̍ 
ho̍ō mi̍ chīɛ̄ī nu̍mndo̍ ō wā lo̍ŋ le̍ nu̍m sōōlūūwo̍ wo̍, mā pīɛ̍i̍ nu̍m pɛ̍, 

49yāndi̍i̍ tu̍e̍i̍ pi̍ɛ̍īlē ndāle̍ŋ, nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
ma̍l wānāā nu̍mnda̍ le̍ yɔ̄ŋndā wɔ̍ɔ̍ŋndā nda̍ tōsa̍ a̍ nu̍m nda̍ŋ, mā to̍sa̍l nda̍ nyɛ̄ 
nda̍ nyūna̍ nu̍m le̍ ndu̍ wo̍. 

50Ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ, ma̍ me̍lnu̍ŋ nda̍ le̍ sīmūl nda̍ sīmu̍l nu̍m 
ndo̍. To̍sa̍ a̍ sa̍bū mī ya̍a̍mɔ̍ɔ̍wa̍a̍ ndāa̍ ku̍ɛ̄ a̍ nda̍ o̍ chɛ̄le̍ŋ ni᷄ŋ nda̍ ā tūīīnu̍ŋ nda̍ 
īnyīɛ̍ɛ̍. 

51Fo̍ndōle̍ wānāā nūmnda̍ wāŋnda̍ ha̍ā ā chō ni̍. Nu̍m so̍li̍ nda̍ o̍ chɛ̄le̍ŋ ni᷄ŋ I̍chi̍pī 
ni̍ ma̍ hūŋ a̍ nda̍ na̍nu᷄ŋ. Tē ō wa̍ māā yɔ̄ŋɔ̄ɔ̄ pɛ̍, wāŋnda̍ I̍sɔ̄lūɛ̄ī a̍ wa̍ māwāā I̍chi̍pī, 
to̍fa̍ wɔ̍ ko̍ mɛ̄ɛ̍ wāŋndo̍ ō wā nu̍a̍ā o̍ yīŋ mā so̍li̍ ndu̍ yɛ̍. Le̍nde̍ ko̍ni̍ ŋ̄ sōli̍ nda̍ o̍ 
chɛ̄le̍ŋ ni᷄ŋ I̍chi̍pī ni̍ ma̍ hūŋ a̍ nda̍. 

52“O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, bu̍ɛ̍ī nūmndo̍ ya̍ I̍ cho̍ ni̍. Wāŋnda̍ 
I̍sɔ̄lūɛ̄ī wānāā nūmnda̍ nda̍ chō ni̍. Nyɛ̄ o̍ nyɛ̄ na̍a̍ ŋ̄ nyūna̍ nu̍m dīōm pɛ̍, yāndi̍i̍ 
tu̍e̍i̍ na̍a̍ dīōm. 

53Bōōndi̍i̍ ŋ̄ sōli̍ fi̍nyāā nāā ma̍māa̍ o̍ chɛ̄le̍ŋ ni᷄ŋ I̍chi̍pī ve̍, ma̍ dīmūl Mūu̍sē bu̍ɛ̍ī 
nūm māā kāa̍la̍ŋ o̍ chi̍e̍ēŋndo̍ ni᷄ŋ tɛ̍ɛ̄ŋ ki̍nɛ̍i̍, māā I̍sɔ̄lūɛ̍i̍ya̍ ŋ̄ hɛ̄li̍ ni̍ ma̍ chūa̍ nda̍ 
māā wānāā nūm kpe̍e̍kpe̍i̍.” 

Sɔl̍ɔm̍ɔŋ̄ dɔu̍̄ wāŋnda̍ Is̍ɔl̄ūɛi̍ ̍sa̍lā. 
54Sɔ̍lɔ̍mɔ̄ŋ wa̍ wūla̍ŋ lā bāŋāā o̍ ma̍āŋ Mɛ̄lɛ̄ka̍a̍ lāchī a̍ bāla̍ŋ lā hēēlāā chōo̍ cho̍o̍. 
Mɛ̄ɛ̍ o̍ chi̍i̍ pīɛ̄īle̍ŋ kpo̍u̍, mbo̍ cha᷄ŋ, 

55mbo̍ mūli̍ŋ ku̍mbū wāŋnda̍ wa̍ īsīsi̍ wo̍ le̍ mbō dɔ̄ū nda̍ sa̍lā. Mbo̍ dīmī chōo̍ 
cho̍o̍ āā, 

56“Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. Mɛ̄lɛ̄ka̍ pēēlu̍ būŋgɛ̄ī ndūɛ̍i̍ o̍ chu̍e̍l wānāā 
ndūa̍a̍ ve̍, mbo̍ kē na̍a̍ kɔ̄l nyūlōo̍. Nyɛ̄ o̍ nyɛ̄ kɛ̄ndɛ̄ o̍ chu̍e̍l na̍a̍ sīndɛ̄ būŋgɛ̄i̍, 
sa̍na̍a̍ a̍ bu̍ɛ̍ī ndɔ̄ɔ̍ Mūu̍sē, ō chīi̍ na̍a̍ tōsāl. 

57Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ hi̍o̍u̍ la̍chi̍ a̍ nāa̍ wāa̍ kɔ̄ɔ̄lī mɛ̄ɛ̍ o̍ wa̍ fi̍nyāā nāā 
ma̍māa̍ kɔ̄ɔ̄lī yɛ̍ fɔ̍. Mbɔ̄ māā ō fa̍ŋa᷄ŋ na̍a̍ kɔ̄ɔ̄lī, mbō ma᷄l na̍a̍ le̍ fɔ̍. 

58Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ to̍sa̍ a̍ sa̍bū mī ŋ̄ wa̍ nyɛ̄ o̍ di̍mūl na̍a̍ wo̍ tōsāa̍ le̍ te̍le̍ŋ 
o̍ te̍le̍ŋ fɔ̍. Sāwāla̍ o̍ ke̍ fi̍nyāā nāā ma̍māa̍ la̍ŋ ni̍, o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ o̍ di̍mu̍l 
nda̍ le̍ tōsāa̍, mbɔ̄ māā ō tōsa̍ a̍ sa̍bū mī ŋ̄ wa̍ sāwāla̍ŋ nda᷅ŋ chūa̍a̍, ndu̍yɛ̍ mī ŋ̄ 
tōsa̍ nyɛ̄ o̍ di̍mi̍ le̍ tōsāa̍ wo̍ fɔ̍. 

59Nyɛ̄ o̍ nyɛ̄ ya̍ I̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ dīōmndo̍ nyūnāa̍ pāa̍le̍ hāūle̍ŋ 
nde᷅ŋ o̍ pīɛ̄īle̍ŋ ni᷄ŋ, mbɔ̄ māā Mɛ̄lɛ̄ka̍ nāa̍ ō wa̍ lo̍o̍nɔ᷄ŋndo̍ a̍ ndu̍ le̍ te̍le̍ŋ o̍ te̍le̍ŋ 
fɔ̍. Ya̍ ni̍, nya̍ wānāā ndūa̍a̍ I̍sɔ̄lūɛ̄ī ni̍, mbɔ̄ māā ō wa̍ na̍a̍ nyīɛ̍ɛ̍ye̍ tūīīnɔ᷄ŋndo̍ le̍ 
te̍le̍ŋ o̍ te̍le̍ŋ, nyɛ̄ o̍ nyɛ̄ na̍a̍ ŋ̄ yēēma̍ o̍ pāa̍le̍ŋ ni᷄ŋ pɛ̍, mbɔ̄ ke̍ na̍a̍ ndu̍ fɔ̍. 

60Ko̍ŋ to̍sā ni̍ mī wāŋnda̍ o̍ chi̍e̍ēŋndo̍ ni᷄ŋ kpo̍u̍ a̍ si̍na̍ māā Mɛ̄lɛ̄ka̍ Ya̍a̍wɛ̄ɛ̄ ndu̍ 
pīlɛ̍ kpe̍ cho̍ Mɛ̄lɛ̄ka̍ ni̍, māā mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ ndu̍ kɔ̍ɔ̍lī le̍. 

61Le̍la̍ŋ lā hīo̍u̍ la̍chi̍ a̍ tīīnda᷄ŋ nyāa̍ dɔ̄wɔ̄ɔ̍ o̍ Mɛ̄lɛ̄ka̍ nāa̍ Ya̍a̍wɛ̄ɛ̄ ni̍ŋ a̍ kɔ̄ltā 
nyāla̍ŋ kpo̍u̍. Sāwā o̍ sāwā o̍ ke̍ na̍a̍ lā hīo̍u̍ la̍chi̍ a̍ la̍ŋ chūa̍a̍, ndu̍yɛ̍ mī lā tōsa̍ nyɛ̄ 
o̍ di̍mūl nya̍ wo̍ mɛ̄ɛ̍ nya̍ kāndu̍ nu̍a̍ā pāa̍le̍ hāūle᷅ŋ yɛ̍.” 

Sɔl̍ɔm̍ɔŋ̄ ma̍l chiɛ̍i̍ ̍Mɛl̄ɛk̄a̍a̍, Mɛl̄ɛk̄a̍ o̍ bā 
(Ko̍lo̍ni̍kō Di̍i̍ŋ Ndɔ̄ɔ̍ 7:4-10) 

62O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ nda̍ wāŋnda̍ I̍sɔ̄lūɛ̄ī a̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

63Sɔ̍lɔ̍mɔ̄ŋ di̍ī nāūwa̍ wāa̍la̍ŋ bi̍di̍i̍ŋ a̍ lā tīɔ̍ɔ̍ŋ (22,000) a̍ sāa̍ wāa̍la̍ŋ kɛ̄mɛ̄ a̍ bi̍di̍i̍ŋ 
(120,000) le̍ sa̍lā kɔ̄l nyūlōo̍ sōlīo̍o̍ o̍ Mɛ̄lɛ̄ka̍ lo̍. O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ nda̍ 
wāŋnda̍ I̍sɔ̄lūɛ̄ī a̍ pi̍ɛ̍ī Mɛ̄lɛ̄ka̍ le̍ chīɛ̄īyo̍ ho̍ō, ma̍ māl ndu̍ Mɛ̄lɛ̄ka̍ o̍ bā. 

64O̍ ko̍ŋ kɔ̍ɔ̍lī la̍ū bɛ̄ndu̍ wa̍ o̍ chīɛ̄īyo̍ ho̍ō sōndōo̍ wo̍, fo̍nda̍ wa̍ o̍ la̍ū kōŋ tɛ̄ɛ̄ŋ 
ndo̍, pāa̍le̍ le̍ŋ ko̍ni̍ Sɔ̍lɔ̍mɔ̄ŋ pi̍ɛ̍i̍ Mɛ̄lɛ̄ka̍ le̍ fo̍ndā kōŋ ni̍, mbo̍ māl ndu̍ Mɛ̄lɛ̄ka̍ o̍ 
bā. O̍ fo̍ndāŋ kōŋ Sɔ̍lɔ̍mɔ̄ŋ o̍ so̍lī pāa̍le̍ le̍ŋ sa̍lālā lūāmāāla̍ŋ, a̍ sa̍lālā nyɛ̄ dīāā 
ku̍llo̍, o̍ ko̍ŋ kɔ̍ɔ̍lī, a̍ sa̍lālā kɔ̄l nyūlūlā nda̍ sōlī a̍ chūɛ̄īmā chɔ̄lūa̍ŋ nda̍ŋ ni̍. Kāni̍ 
fo̍ndōle̍, ma̍āŋ chīli̍ŋi̍i̍ ībūlɔ̍ŋsīi̍ nda̍ tōōsi̍a̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī wo̍, 
ō ve̍ o̍ bɔ̍ɔ̍ le̍ mī nda̍ a̍a̍ so̍li̍ sa̍lālā lāŋ kpo̍u̍ le̍cho̍ō le̍. 

65Mɛ̄ɛ̍ nda̍ chīi̍ Mɛ̄lɛ̄ka̍ pīɛ̄ī le̍ chīɛ̄īyo̍ ho̍ō kpo̍u̍, ma̍ bīī ni̍ko̍ bɔ̄ŋa᷅ŋ bɛ̄ndū dīāā nyɛ̄ 
dīāā nda̍ a̍a̍ nɔ̍ le̍ bīyɔ̄ɔ̍ wɔ̄sī o̍ wɔ̄sī wo̍ o̍ chīɛ̄ī kōŋ. I̍sɔ̄lūɛ̍i̍ya̍ kpo̍u̍ ma̍ chūūŋgi̍āŋ 
ku̍ndā bɛ̄ndōo̍ lo̍ŋ. I̍sɔ̄lūɛ̍i̍ya̍a̍ wa̍ Lēbō Ha̍ma̍tī pɔ̍ɔ̍li̍ ba᷅ lūāŋndo̍ wa̍ ni̍, a̍ wa̍ bā 
tōūwo̍ o̍ pɛ̄gu̍la̍ŋ a̍ lɛ̄ŋndē I̍chi̍pīle̍ŋ pɔ̍ɔ̍li̍ wa̍ ni̍, nda̍ kpo̍u̍ ma̍ chūūŋgi̍āŋ. Le̍ pālɛ̍i̍ 
ī ŋɔ᷄mmɛ̍ū ā wa̍ o̍ bɔ̄ŋa᷅ŋndo̍ ho̍ō chōo̍. 

66O̍ ko̍ŋ kɔ̍ɔ̍lī, mi̍ bɔ̄ŋa᷅ŋndo̍ chūū, mi̍ Sɔ̍lɔ̍mɔ̄ŋ ma᷅l nda̍ o̍ pāa̍le̍ ŋɔ̄ma̍a̍ le̍ŋ chōo̍ le̍ 
mī wānā o̍ wānā mi̍i̍ŋgu̍ o̍ ndu̍lo̍. Ndu̍yɛ̍ ma̍ dūāū Sɔ̍lɔ̍mɔ̄ŋ sa̍lā ma̍ mīīŋgū o̍ lānda̍ 
lo̍ a̍ kɔ̄ltā kɛ̄ndɛ̄la̍ŋ, fo̍ndōle̍ le̍ dɛ̍nɛ̍ kɛ̍ndɛ̄ bɛ̄ndū Mɛ̄lɛ̄ka̍ Ya̍a̍wɛ̄ɛ̄ o̍ tōsa̍l bu̍ɛ̍ī 
ndɔ̄ɔ̍ Dēēve̍ a̍ wānāā ndūa̍a̍ I̍sɔ̄lūɛ̄ī yo̍. 

Māsāā Bɛ̍ndūāā Tāsi̍a̍a̍ 9 

Mɛl̄ɛk̄a̍ chɔm̄nu̍ŋ vɛl̍ɛ ̄Sɔl̍ɔm̍ɔŋ̄ 
(Ko̍lo̍ni̍kō Di̍i̍ŋ Ndɔ̄ɔ̍ 7:11-22) 

1Mi̍ Sɔ̍lɔ̍mɔ̄ŋ chi̍ī chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūl, a̍ chīɛ̄ī ndɔ̍ lēmāsāa̍. O̍ ko̍ŋ kɔ̍ɔ̍lī 
nyɛ̄ o̍ nyɛ̄ ndu̍ o̍o̍ ye̍e̍ma̍ le̍ tāŋgūllo̍ mbo̍ chīī tāŋgūl. 

2Mɛ̄ɛ̍ te̍le̍ŋ ti̍ŋ hīo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ ndu̍ vɛ̄lɛ̄ o̍ lɔ̄mā sɔ̄lāā mɛ̄ɛ̍ o̍ 
chɔ̍mnu̍ŋ ndu̍ Ki̍bīɔ̄ŋ yɛ̍. 

3Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, “Sɔ̍lɔ̍mɔ̄ŋ, I̍ tu̍e̍ī pīɛ̄īlē nūmnde̍ŋ. Nyɛ̄ o̍ nyɛ̄ ŋ̄ 
nyūna̍ ya̍ dīōm le̍ ndu̍ I̍ tu̍e̍ī. Chīɛ̄ī ŋ̄ tēŋgu̍l la̍ wo̍ I̍ si̍i̍ŋgu̍u̍ ndu̍ chīɛ̄ī nī di̍a̍ndāā. 
Lo̍ŋ wāŋnda̍ wā ni̍ŋ ya̍ sōōlūūwo̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ I̍ wa᷅ ni̍ŋ ndu̍ hɔ̄lte̍ŋ 
ndu̍yɛ̍ mī ma̍nda̍ ndu̍ le̍ te̍le̍ŋ o̍ te̍le̍ŋ. 

4Tē a̍ to̍sa̍ nyɛ̄ ya̍ I̍ di̍mu̍l nu̍m le̍ tōsāa̍ wo̍ a̍ kɔ̄l nūmndo̍ kpo̍u̍ pɛ̍, mā wa̍ ya̍ o̍ hɔ̄l 
sa̍kpō māā Dēēve̍ fi̍nyā nūm, o̍ ko̍ŋ kɔ̍ɔ̍lī, nyɛ̄ o̍ nyɛ̄ sāwāla̍ nīla̍ŋ lā di̍mi̍ mā to̍sa̍ 
ndu̍, 

5būŋgɛ̄ī ya̍ I̍ chu̍e̍l Dēēve̍ fi̍nyā nu̍m nde̍ pēēlōo̍ ya̍ I̍ pe̍e̍lū būŋgɛ̄ī kēŋ ni̍, mī to̍sa̍ 
nyɛ̄ ya̍ I̍ chu̍e̍l ndu̍ būŋgɛ̄i̍ yo̍. Mi̍ chu̍ēl Dēēve̍ fi̍nyā nūm būŋgɛ̄i̍ māā tē wānāa̍ 
fu̍la̍ o̍ pūlālē ndɔ̄le̍ŋ chōo̍ wa̍ ā tōsa̍ nyɛ̄ ya̍ I̍ di̍mu̍l nda̍ wo̍ pɛ̍, māā le̍ fɛ̍ɛ̍ŋ a̍ fɛ̍ɛ̍ŋ, 
o̍ yu̍ŋgu̍ ndɔ̄ɔ̍ chōo̍ māsāle̍ŋ I̍sɔ̄lūɛ̄ī le̍ wa᷅ ni̍ŋ ni̍. 

6Kɛ̍ mi̍ chē bɛ̍ɛ̍ mi̍ chu̍ēl ndu̍ būŋgɛ̄ī kēŋ, nūm ni̍, wānāa̍ fu̍la̍ o̍ pūlālē nūmnde̍ŋ 
chōo̍ wa̍ ni̍, tē lā sōli̍ ya̍ dīōm pɛ̍, nyɛ̄ sāwāla̍ nīla̍ŋ lā dīmi̍ wo̍ mī lā kɛ̄ɛ̍ ndu̍ tōsāa̍, 
mī lā mūli̍ŋ nyɛ᷅m chēle̍ŋndo̍ sōōlūūwo̍ māā mɛ̄lɛ̄ka̍a̍ nya̍, 

7-8lɛ̄ŋndē ya̍ I̍ ke̍ le᷅ŋ nya̍ wānāā nīa̍a̍ I̍sɔ̄lūɛ̄ī le̍ŋ, sōlīo̍o̍ ya̍ I̍ so̍lī nya̍ lēni᷄ŋ ni̍. Ndu̍yɛ̍ 
o̍ ko̍ŋ kɔ̍ɔ̍lī, chīɛ̄ī ŋ̄ tēŋgu̍l la̍ ho̍ō mi̍ si̍i̍ŋgūū ndu̍ chīɛ̄ī nī di̍a̍ndāā le̍ ya̍ sōōlūūwo̍ 
lēni᷄ŋ ndo̍ bɛ̍ɛ̍, mālɔ̄ɔ̍ ya̍ I̍ ma᷅l ndu̍ ya̍a̍mɔ̍ɔ̍wa̍ o̍ bā ni̍, mī to̍sa̍ mā tɛ̄ɛ̄mbu̍u̍ ndu̍ 
kpo̍u̍ mbō sīmnu᷄ŋ fo̍ndō fōndo̍o̍. Wāŋnda̍ kpo̍u̍ mā ma᷄m nya̍ wāŋnda̍ I̍sɔ̄lūɛ̄ī, 
ndu̍yɛ̍ mā pɛ̄ɛ̄sa̍ nya̍. Wānā o̍ wāna̍ wa᷅ ni̍ŋ hi̍o̍u̍wɔ̄ɔ̍ na̍nu᷄ŋ, kɔ̄ndɔ̄fi̍llo̍ chō nda̍ 
bīyɔ̄ɔ̄ mā hāndu̍ŋ ba᷅la̍ŋ o̍ lāsōndō mā wa̍ nyūnāa̍, āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
to̍sā he̍ī a̍ lɛ̄ŋnde̍ŋ nde᷅ŋ? Vɛ᷅ mbo̍ tōsā he̍ī a̍ chīɛ̄īyo̍ ho̍ō?’ 

9O̍ ko̍ŋ, mī wāŋnda̍ dīmu̍l nda̍ āā, ‘Ō cho̍ fu̍u̍le̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ he̍ī a̍ nda̍ le̍, 
le̍ mɛ̄ɛ̍ nda̍ kɛ̄ɛ̍ ndu̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ma̍ mūli᷄ŋ nyɛ̍m chēle̍ŋndo̍ŋ 
sōōlūūwo̍ māā mɛ̄lɛ̄ka̍ nda̍ yɛ̍. Ndu̍ so̍li̍ fi̍nyāā ndāā ma̍māa̍ o̍ chɛ̄le̍ŋ ni᷄ŋ I̍chi̍pī 
ni̍, mbo̍ hūŋ a̍ nda̍ o̍ lɛ̄ŋnde̍ŋ nde᷅ŋ ni᷄ŋ. Kɛ̍ ma̍ hu᷄ŋ kɛ̄ɛ̄ ndu̍ ma̍ mūli᷄ŋ nyɛ᷅m 
chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā, nyɛ̄ kōŋ o̍ tu̍si̍ nda̍ nyɛ̄ pālāā bɛ̄ndōo̍ 
ho̍ō chōo̍ ni̍.’ ” 

Chɛl̄a᷅ŋ yɔn̍u̍ŋ Sɔl̍ɔm̍ɔŋ̄ tɛɛ̄ŋ̄ nda̍ Māsā Bɛn̍dōo̍ Hil̍ūām ndo̍ 
(Ko̍lo̍ni̍kō Di̍i̍ŋ Ndɔ̄ɔ̍ 8:1-2) 

10Sɔ̍lɔ̍mɔ̄ŋ chi̍i̍ wɔ̄sīla̍ŋ bi̍dīi̍ŋ le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ chīɛ̄ī ndɔ̍ lēmāsāa̍ 
tāŋgūllo̍. 

11Ndu̍yɛ̍ yɔ̄mīī o̍ yɔ̄mīī tāŋgūlāā Sɔ̍lɔ̍mɔ̄ŋ ta̍ŋgu̍l a̍ ndi̍, yɔ̄mīī si̍dāāve̍ ni̍, yɔ̄mīī 
sa̍i̍pu̍lūɛ̄ɛ̄ve̍ ni̍, Māsā Bɛ̍ndōo̍ Hi̍lūām māsāa̍ le̍ Ta̍a̍yā ndu̍ ma̍la̍ ndu̍ a̍ ndi̍ ni̍. O̍ 

ko̍ŋ kɔ̍ɔ̍lī, mbo̍ mālā ndu̍ vɛ̄lɛ̄ a̍ ko̍o̍līi̍yo̍ŋ ta̍u̍ ta̍u̍. Mɛ̄ɛ̍ Sɔ̍lɔ̍mɔ̄ŋ chi̍i̍ tāŋgūllo̍, mbo̍ 
hɛ̄lī chi̍o̍o̍ŋ tɔ̍ o̍ būŋgɛ̄ī Kāli̍līve̍ ni᷄ŋ mbo̍ kē Māsā Bɛ̍ndōo̍ Hi̍lūām, māā nyɛ̄ ndɔ̄ le̍ 
mālā o̍ ma̍la̍ ndu̍ a̍ tāŋgūllo̍ wo̍. 

12Kɛ̍ mɛ̄ɛ̍ Māsāa̍ Hi̍lūām o̍ kɔ̍ mɛ̍ɛ̍nda᷄ŋ chi̍o̍o̍ mu᷅ŋ, mbo̍ chā māā ŋ̄ bɛ̄nda̍ ndu̍ o̍ 
kɔ̄l te̍. 

13Mbo̍ nyūnā Sɔ̍lɔ̍mɔ̄ŋ āā, “Vɛ̄ɛ̄, chāa̍ŋ nūu̍ chi̍o̍o̍ŋ mu᷅ŋ ŋ̄ ke̍ ya̍ ni̍?” Nyɛ̄ ko̍ŋ to̍sa̍ 
ni̍ ma̍ kē fo̍ndāŋ kōŋ dīōla̍ŋ āā Ka̍bɔ̄l, ko̍ŋ cho̍ ni̍, nyɛ̍ bɛ̍nda̍ le̍ wo̍. Ndu̍yɛ̍ a̍ pāa̍le̍ 
hāūle᷅ŋ bɛ̍ɛ̍, ā chō wɔ̄ fo̍ndāŋ kōŋ vēēlōo̍ le̍nde̍. 

14Ndu̍yɛ̍ ko̍o̍līi̍ŋ Māsā Bɛ̍ndōo̍ Hi̍lūām o̍ yɔ̍ŋ Sɔ̍lɔ̍mɔ̄ŋ le̍ ndu̍ tāŋgūltā lāŋ mālāā 
wo̍ŋ, mu̍ŋ o̍o̍ wa᷅ lu̍su̍llo̍ le̍ pa᷅ŋnda̍ŋ wāa̍la̍ŋ lā ŋɔ̄ma̍hīɔ̍ɔ̍lu̍ (9,000). 

A̍ wa̍lta̍ che̍le̍ŋ ndā Sɔl̍ɔm̍ɔŋ̄ o̍ to̍sa̍ la̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 8:3-18) 

15Ko̍na̍a̍ cho̍ ho̍ō a̍ wa̍lta̍ che᷅le̍ŋndā Sɔ̍lɔ̍mɔ̄ŋ o̍ to̍sa̍ la̍ŋ o̍kɔ̄ɔ̄ ni̍. Mɛ̄ɛ̍ Sɔ̍lɔ̍mɔ̄ŋ o̍ 
chi̍i̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūl a̍ chīɛ̄ī ndɔ̍ lēmāsāa̍, mbo̍ dīmūl vɛ̄lɛ̄ 
le̍e̍bi̍lɛ̄i̍ya̍ ma̍ pēēlū fo̍nda̍ wa̍ o̍ chi̍o̍o̍ kūmbūe̍i̍ pīlɛ̍i̍ bā pāa̍le̍ŋ lē chāŋndo̍ wo̍ 
kpo̍u̍. O̍ ko̍ŋ kɔ̍ɔ̍lī, mbo̍ dīmūl nda̍ ma̍ tāŋgūl vɛ̄lɛ̄ kpāki̍ ba̍lu̍ chi̍o̍o̍ wo̍. O̍ ko̍ŋ 
kɔ̍ɔ̍lī, chi̍e̍e̍ŋ ya̍a̍mɔ̍ɔ̍wa̍ nda̍ a̍a̍ bi̍ī sīndɛ̄ ma̍ tɛ̄ɛ̄mbūū mu̍ŋ kpo̍u̍ wo̍ŋ, mu̍ŋ yɔ̍nūŋ 
ni̍ māā Ha̍sɔ̄ɔ̄, a̍ Mɛ̍ki̍dɔ̄ɔ̄, a̍ Kɛ̍sɛ̄ɛ̄, mbo̍ tōsā mi̍ le̍e̍bi̍lɛ̄i̍ya̍ ā mīŋgī mu̍ŋ tāŋgūl 
kpo̍u̍. 

16Ndu̍yɛ̍ māsā bɛ̍ndu̍ wa̍ o̍ lɛ̄ŋndē I̍chi̍pīle̍ŋ ni᷄ŋ ndo̍, ndu̍ ndu̍ o̍o̍ kɔ̍ de᷅l sīndɛ̄ 
Kɛ̍sɛ̄ɛ̄ chōo̍ ni̍ mbo̍ bīī ndu̍. Wānā o̍ wāna̍ wa̍ lo̍ŋ mbo̍ dīū nda̍ kpo̍u̍, o̍ ko̍ŋ kɔ̍ɔ̍lī, 
mbo̍ māl chi̍e̍e̍ ka̍lāa̍ o̍ yīŋ mbo̍ ŋūā. Mɛ̄ɛ̍ māsā bɛ̍ndōo̍ I̍chi̍pī chūā ndɔ̄ɔ̍ ō cha᷄l o̍ 
nɔ̄ɔ̍ ni᷄ŋ nda̍ Sɔ̍lɔ̍mɔ̄ŋ, mbo̍ kē chūā ndɔ̄ ko̍ŋ chi̍e̍e̍ ko̍ŋ māā nyɛ̄ ndɔ̄ le̍ chāli̍i̍ o̍ cha̍l 
o̍ nɔ̄ɔ̍ ni᷄ŋ nde̍. 

17Mi̍ Sɔ̍lɔ̍mɔ̄ŋ di̍mūl le̍e̍bi̍lɛ̄i̍ya̍ ma̍ mīŋgī chi̍o̍o̍ ho̍ō tāŋgūl. O̍ ko̍ŋ kɔ̍ɔ̍lī, mbo̍ dīmūl 
vɛ̄lɛ̄ nda̍ ma̍ mīŋgī chi̍o̍o̍ŋ ŋ̄ pīlɔ̍ŋ kpo̍u̍ ta̍ŋgūl, mu̍ŋ yɔ̍nūŋ ni̍ māā Bɛ̄tī Ho̍lɔ̄ŋ ho̍ō 
mātōū, 

18a̍ Ba̍la̍tī, a̍ Ta̍māā o̍ wa̍ o̍ po̍llo̍ ni᷄ŋ o̍ lɛ̄ŋndē Chu̍dāle̍ŋ ni᷄ŋ ndo̍. 

19O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ di̍mūl vɛ̄lɛ̄ le̍e̍bi̍lɛ̄i̍ya̍ ma̍ tāŋgūl chi̍o̍o̍ŋ ŋ̄ ti᷄ŋ le̍ nyɛ̄ dīa̍a̍ 
kɛ̄sīo̍o̍ lo̍ŋ, ma̍ tāŋgūl vɛ̄lɛ̄ ŋ̄ ti᷄ŋ le̍ pūa̍a̍ ndūa̍a̍ chɔ̄ūwāa̍ sɔ̍ŋgā o̍ su̍a̍a̍ chōo̍ wa̍, 
vɛ̄lɛ̄ a̍ nyɛ̄lā su̍a̍a̍ ā nāŋ nda̍ŋ kɛ̄sīo̍o̍ lo̍ŋ. Nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ kɛ̍ɛ̍si̍a̍a̍ le̍ 
tāŋgūllo̍ Chūlu̍sɛ̄lɛ̄m a̍ Le̍ba̍nɔ̄ŋ, a̍ o̍ fo̍ndāŋndā chēle̍ŋnda̍ wa̍ ndu̍ o̍ bɛ̄ŋgu̍ la̍ŋ, 
mbo̍ dīmūl le̍e̍bi̍lɛ̄i̍ya̍ ma̍ tāŋgūl la̍ŋ kpo̍u̍. 

20-21Bōōndi̍i̍ I̍sɔ̄lūɛ̍i̍ya̍ chu̍a̍ lɛ̄ŋndē Ke̍nāŋnde̍ŋ nde̍, kāa̍la̍ŋ nda᷅ŋ ki̍nɛ̍i̍, la̍ŋ la̍ 
yɔ̍nūŋ ni̍ māā, A̍mɔ̍lu̍a̍i̍tīi̍ya̍, a̍ Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍ta̍i̍tīi̍ya̍, a̍ 
Chɛ̄bu̍sa̍i̍tīi̍ya̍, wāŋnda̍ I̍sɔ̄lūɛ̄ī a̍ dīu̍ nda̍ le̍. Wānāa̍ fu̍la̍ o̍ kāa̍la̍ŋ ndāŋ chōo̍ wa̍ 
ki̍nɛ̍i̍ nda̍ Sɔ̍lɔ̍mɔ̄ŋ o̍ si̍i̍ŋgu̍u̍ chīa̍a̍ wa̍lla̍ ni̍. Ndu̍yɛ̍ a̍ pāa̍le̍ hāūle᷅ŋ bɛ̍ɛ̍, wānāā ka̍ŋ 
nda̍ cho̍ chīa̍a̍ wa̍lla̍ I̍sɔ̄lūɛ̄ī ni̍. 

22I̍sɔ̄lūɛ̍i̍ya̍ ki̍nɛ̍i̍, ō pīlɛ̍ bɛ̍ɛ̍ Sɔ̍lɔ̍mɔ̄ŋ o̍ si̍i̍ŋgu̍u̍ chɛ᷅ le̍. Nda̍ o̍ si̍i̍ŋgu̍u̍ ā ti᷄ŋ so̍vɛ̄i̍ya̍a̍ 
ndūa̍a̍ ni̍, mbo̍ sīīŋgūū ā ti᷄ŋ māsāa̍, mbo̍ hāndū ā ti᷄ŋ nyɛ̍lā nyāāna᷄ŋnda̍ su̍a̍a̍ ā 
nāŋ nda̍ŋ bōlle̍, mbo̍ kɛ̄sī ā ti᷄ŋ pūa̍a̍ sɔ̍ŋgā o̍ su̍a̍a̍ chɔ̄ūwa̍ chōo̍ wa̍ bōlle̍. 

23O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ hɛ̍lī wāŋnda̍ kɛ̄mɔ̄ɔ̍ le̍ ŋūɛ̍ɛ̍nu̍ a̍ ŋ̄wāŋ be̍le̍-ŋu̍ɛ̍ɛ̍nu̍ 
(550) mbo̍ kɛ̄sī nda̍ wa̍lta̍ ndɔ̄la̍ŋ kpo̍u̍ bo᷅lle̍ŋ. Nda̍ wa̍ wānāā ndūa̍a̍ wa̍lla̍ kpo̍u̍ 
bo᷅lle̍ŋ ni̍. 

24Ndu̍yɛ̍ māsā bɛ̍ndōo̍ I̍chi̍pī, chūā ndɔ̄ɔ̍ wa̍ Sɔ̍lɔ̍mɔ̄ŋ o̍ bā ni̍. Fo̍nda̍ nɔ̍ dīōla̍ŋ āā 
chi̍e̍e̍ Māsāa̍ Dēēve̍ wo̍ wo̍, lo̍ŋ chūa̍a̍ ho̍ō ō wa̍ īchāli̍ ni̍. Kɛ̍ mi̍ Sɔ̍lɔ̍mɔ̄ŋ o̍ te̍ŋgūl 
ndu̍ chīɛ̄ī ndɔ̍ mālɔ̄ɔ̍, mbo̍ fāŋa᷄ŋ nāa̍ o̍ wa̍ wa̍ mbo̍ hīāū lo̍ŋ. Bōōndi̍i̍ Sɔ̍lɔ̍mɔ̄ŋ 
pe̍e̍lu̍ fo̍nda̍ wa̍ o̍ chi̍o̍o̍ kūmbūe̍i̍ pīlɛ̍i̍ bā pāa̍le̍ŋ lē chāŋndo̍ ve̍, chūa̍a̍ ho̍ō ndu̍ 
o̍o̍ hi̍o̍ū ni᷅ŋ o̍ chīɛ̄ī ndɔ̍ nda̍ tēŋgu̍l ndu̍ wo̍ ni᷄ŋ. 

25Lɔ̍ɔ̍pa̍ mi̍ Sɔ̍lɔ̍mɔ̄ŋ o̍ ta̍ŋgūl chīɛ̍i̍ Mɛ̄lɛ̄ka̍a̍, o̍ tāŋgūl fɛ̍lɛ̍ŋ ma̍āŋndo̍ le̍ wāa̍ 
sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Īwɔ̄sī o̍ īwɔ̄sī, lēyāa̍ Sɔ̍lɔ̍mɔ̄ŋ ndu̍ o̍o̍ so̍lī 
sa̍lāla̍ŋ o̍ ma̍āŋndo̍ ho̍ō chōo̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍, sa̍lālā lūāmāāla̍ŋ, a̍ sa̍lālā 
kɔ̄ltā nyūlūla̍ŋ, o̍ ko̍ŋ kɔ̍ɔ̍lī, mbō lūām vɛ̍lɛ̄ nyɛ̄m chūŋ kɛ̄ndɔ̍ŋ o̍ ndu̍ lo̍. Le̍nde̍ o̍ 
lo̍ tōsāa̍ ni̍, ha̍a̍a̍ mbo̍ lō o̍ ko̍ŋ mbo̍ chīī chīɛ̄ī Mɛ̄lɛ̄ka̍a̍ tāŋgūl. 

26O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ ta̍ŋgūl vɛ̄lɛ̄ dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ 
ta̍u̍ ta̍u̍ Ɛ̄sāyɔ̄ŋkɛ̍bɛ̄ Ɛ̄sīɔ̄ŋkɛ̍bɛ̄ chi̍e̍e̍, o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍. Ɛ̍la̍tī chi̍e̍e̍ i̍kɛ̍i̍, 
o̍ lɛ̄ŋndē I̍dɔ̄mnde̍ŋ ni᷄ŋ chi̍o̍o̍ ho̍ō ō chō ni̍. 

27Mi̍ māsāa̍ Hi̍lūām o̍ hɛ̍lī pūa̍a̍ ndūa̍a̍ si̍nā a̍ mɛ̄ŋnda̍ŋ o̍kɔ̄ɔ̄ ta̍u̍ ta̍u̍ wa̍, mbo̍ yɔ̄ŋ 
nda̍ le̍ mā kɔ̍ wa᷅ wa̍llo̍ a̍ dɛ̄ndɛ̄la̍ŋ nda᷅ŋ, nda̍ pūa̍a̍ Sɔ̍lɔ̍mɔ̄ŋ nda̍ lātūlu̍. 

28Mi̍ wānāa̍ ku̍ā a̍ dɛ̄ndɛ̄la̍ŋ nda᷅ŋ nda̍ ā kūā o̍ lɛ̄ŋndē O̍fɛ̍ɛ̄le̍ŋ ni᷄ŋ ma̍ kɔ̍ hu᷅ŋ a̍ 
ko̍o̍līi̍yo̍ŋ ta̍u̍ ta̍u̍. Ko̍o̍līi̍ŋ nda̍ chūu̍ Sɔ̍lɔ̍mɔ̄ŋ ndo̍ŋ, ŋ̄ wā lu̍su̍llo̍ le̍ pa᷅ŋnda̍ŋ 
wāa̍la̍ŋ be̍le̍-ya̍a̍ a̍ lā tīɔ̍ɔ̍ŋ (32,000). 

Māsāā Bɛ̍ndūāā Tāsi̍a̍a̍ 10 

A̍ mɛɛ̄ ̍Chūā māsāa̍ o̍ lɛŋ̄ndē Siɛ̍b̍ā le̍ŋ niŋ᷄ o̍ ku̍ɛ ̄Sɔl̍ɔm̍ɔŋ̄ yīlɔɔ̄ ̍yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 9:1-12) 

1Mɛ̄ɛ̍ wānā la̍nɔ̍ wa̍ māsā bɛ̍ndōo̍ le̍ lɛ̄ŋndē Si̍ɛ̍bā le̍ŋ ndo̍ o̍ tu̍e̍ī a̍ Sɔ̍lɔ̍mɔ̄ŋ o̍kɔ̄ɔ̄, 
a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ndu̍ sa̍lā ndu̍yɛ̍ mbo̍ kē ndu̍ kɔ̄l kālo̍o̍ yɛ̍, mbo̍ kɛ̄ɛ̄sīāā 
le̍ mbō kɔ̍ fu̍lā kɔ̄l kālu̍ Sɔ̍lɔ̍mɔ̄ŋ ndo̍ kɔ̄ɔ̄lī a̍ nyūūnīāālā kālā ka̍lālā bɛ̄ndūla̍ŋ. 

2Mɛ̄ɛ̍ o̍ wa̍ kɔ̄la̍ŋ, mbo̍ chūā pōūtā ba̍ā kālālā bɛ̄ndūla̍ŋ, a̍ nyɛ̄m yɛ̍ yɛ̍ŋ nda̍ dūāū 
o̍ nyɛ̄ dīa̍a̍ ni᷄ŋ ndo̍ŋ, a̍ ko̍o̍līi̍yo̍ŋ ta̍u̍, mbo̍ dōvī nyɔ̍mi̍a̍a̍ ndūa̍a̍ o̍ lākɔ̄ɔ̄, le̍ kɔ̄la̍ŋ 
Sɔ̍lɔ̍mɔ̄ŋ yīlɔ̄ɔ̍. Ndu̍yɛ̍, mbo̍ hūŋ a̍ wāŋnda̍ kɔ̄ɔ̄lī ku̍ndā bɛ̄ndōo̍. Mɛ̄ɛ̍ o̍ hi᷅ŋ o̍ 
Sɔ̍lɔ̍mɔ̄ŋ ndo̍, mbo̍ dīmūl ndu̍ nyɛ̄ o̍ nyɛ̄ ndu̍ o̍o̍ nɔ̍ o̍ kɔ̄l. 

3Ndu̍yɛ̍, mi̍ Sɔ̍lɔ̍mɔ̄ŋ mu̍lī nyūnīāālā ndɔ̄la̍ŋ kpo̍u̍. Nyūūnīāālā lāŋ ki̍nɛ̍i̍, ō pīlɛ̍ bɛ̍ɛ̍ 
Sɔ̍lɔ̍mɔ̄ŋ o̍ bu̍mba̍ ndu̍ mūlī le̍. 

4Mɛ̄ɛ̍ chūā Māsa̍ fu̍la̍ ko̍ŋ Si̍ɛ̍bā wo̍ ō chē tāāsi̍ bɛ̍ndū Sɔ̍lɔ̍mɔ̄ŋ o̍ nɔ̍ wo̍, o̍ ko̍ŋ kɔ̍ɔ̍lī 
mbo̍ chā chīɛ̄ī lēmāsā o̍ ta̍ŋgu̍llo̍, 

5Mbo̍ chā nyɛ̄ dīa̍a̍ di̍a̍nūŋ o̍ ti̍bīi̍ Sɔ̍lɔ̍mɔ̄ŋ ndo̍ chōo̍ wo̍, mbo̍ chā nāa̍ māsāa̍ 
ndūa̍a̍ ā chāl la̍, a̍ bu̍ɛ̍i̍yāa̍ wa̍ ndu̍ o̍ bā chīɛ̄ī ni̍ŋ nda̍, a̍ nyɛ̄lā kɛ̄ndɛ̄lā bu̍ɛ̍i̍yāā kāŋ 
ā wōōnūŋ nda̍ŋ, a̍ wānāa̍ ta̍lāl ndu̍ mūɛ̄īmā kīle̍pīi̍ya̍ŋ nda̍, a̍ nyɛ̄lā kɛ̄ndɛ̄lā wānāā 
kāŋ ā wōōnūŋ nda̍ŋ, a̍ sa̍lālā lūāmāālā o̍ so̍lī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, mi̍ 
yōōmūa̍ŋ mā fūlā ndu̍ po̍. 

6Mbo̍ dīmūl Māsā Bɛ̍ndōo̍ Sɔ̍lɔ̍mɔ̄ŋ āā, “Nyɛ̄ o̍ nyɛ̄ ya̍ I̍ tu̍e̍ī o̍ lɛ̄ŋndē nīle̍ŋ ni᷄ŋ a̍ 
nūm o̍kɔ̄ɔ̄, ndu̍yɛ̍ a̍ kɔ̄l kālu̍ nu̍mndo̍ o̍ o̍kɔ̄ɔ̄, 

7ya̍ i̍i̍ la̍a̍la̍ŋ māā tōnya̍ le̍ o̍ cho̍ le̍, kɛ̍ I̍ la̍a̍la̍ŋ ni᷅ŋ. Ya̍ i̍i̍ la̍a̍la̍ŋ māā tōnya̍ le̍ o̍ cho̍ 
le̍, kɛ̍ I̍ la̍a̍la̍ŋ ni᷅ŋ. Kāni̍, ya̍ pi̍la̍ hi᷅ŋ ni᷅ŋ, mi̍ hu̍ŋ chɔ᷅ a̍ hɔ̄ltē nīla̍ŋ pɛ̍ɛ̍ŋ. Ndu̍yɛ̍ nyɛ̄ 
ya̍ I̍ hu̍ŋ chɔ᷅ wo̍, wānā tu̍ū ndu̍ bɛ̍ɛ̍ a̍ nyɛ̄ ya̍ I̍ tu̍e̍ī a̍ nūm o̍kɔ̄ɔ̄ wo̍ le̍. Nyɛ̄ ya̍ I̍ hu̍ŋ 
chɔ᷅ wo̍ ndu̍ hi̍o̍ū po̍lo̍ŋ. Tāāsi̍ ŋ̄ nɔ̄ wo̍, a̍ sūl ŋ̄ sūllo̍, tē ō wa̍ māā yɔ̄ŋɔ̄ɔ̄ pɛ̍, tɛ̄ndāa̍ 
tɛ̄ɛ̄ŋ bɛ̍ɛ̍ I̍ tu̍i̍i̍ a̍ ndu̍ o̍kɔ̄ɔ̄ le̍. 

8Mbɔ̄ lāāndāā nūmnda̍, a̍ bu̍ɛ̍i̍yāa̍ cho̍ nu̍m wa̍llo̍ o̍ bā bɛ̄ŋgu̍ wa̍ ā pɛ̄l tɔ̄nɔ̄ɔ̍, kāni̍ 
fo̍ndōle̍, nda̍ nda̍ le̍ te̍le̍ŋ o̍ te̍le̍ŋ ā chō la̍tu̍lu̍ a̍ nūm, mā tūɛ̄ī di̍ōmndā kɔ̄l kālu̍la̍ 
ŋ̄ dīmī la̍ŋ. 

9Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ŋ̄ chō pīɛ̄īyo̍ wo̍. Mɛ̄lɛ̄ka̍ hīni̍ mā hīnīāā 
kɔ̄l a̍ nūm mbo̍ sīīŋgūū nu̍m Māsāa̍ I̍sɔ̄lūɛ̄ī. Kāni̍ kāālā Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ 
I̍sɔ̄lūɛ̍i̍ ya̍ wo̍ kāāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Nyɛ̄ kōŋ o̍ si̍i̍ŋgu̍u̍ nu̍m māsāa̍ 
nda̍ chōo̍ ni̍, le̍ mā wa̍ nda̍ tɛ̄ɛ̄ŋ sa̍kpō, a̍ to̍sā la̍ka̍fā o̍ lāka̍fā le̍.” 

10O̍ ko̍ŋ kɔ̍ɔ̍lī, mi̍ wānā la̍nɔ̍ ma̍sāa̍ ho̍ō bīī ko̍o̍līi̍yo̍ŋ, pa᷅ŋnda̍ŋ wāa̍la̍ŋ lā 
ŋɔ̄ma̍hīɔ̍ɔ̍lū (9,000), a̍ nyɛ̄m yɛ̍ yɛ̍ŋ nda̍ dūāū o̍ nyɛ̄ dīa̍a̍ ni᷄ŋ ndo̍ŋ ta̍u̍, a̍ pōūtā 
ba̍ā kālāla̍ŋ ta̍u̍, mbo̍ kē Māsā Bɛ̍ndōo̍ Sɔ̍lɔ̍mɔ̄ŋ. Nyɛ̄m yɛ̍ yɛ̍ŋ o̍ chu̍u̍ Sɔ̍lɔ̍mɔ̄ŋ le̍ 
dɔ̄wɔ̄ɔ̍ o̍ nyɛ̄ dīa̍a̍ ni᷄ŋ ndo̍ŋ, kāni̍ bɛ̍ɛ̍, wānā o̍ wānā ndu̍ o̍o̍ chu̍u̍ wɔ̍ nyɛ̄m kɛ̄ndɛ̄ŋ 
wāā le̍nde̍ le̍. 

11(Bōōndi̍i̍ wānāa̍ ku̍ā a̍ dɛ̄ndɛ̄la̍ bɛ̍ndūla̍ Māsā Bɛ̍ndōo̍ Hi̍lūām, a̍ Māsā Bɛ̍ndōo̍ 
Sɔ̍lɔ̍mɔ̄ŋ nda̍, ā kūɛ̄ o̍ lɛ̄ŋndē O̍fɛ̍ɛ̄le̍ŋ ni᷄ŋ nde̍, ma̍ kɔ̍ hu᷅ŋ a̍ ko̍o̍līi̍yo̍ŋ, a̍ yɔ̄mīī 
chu̍ni̍pāve̍, ndu̍yɛ̍ a̍ pōūtā ba̍ā kālāla̍ŋ. 

12Ndu̍yɛ̍ bi᷅ŋnda̍ wa̍ o̍ chi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍ŋ ni̍, a̍ bi᷅ŋnda̍ wa̍ o̍ chīɛ̄ī 
lēmāsa̍ Sɔ̍lɔ̍mɔ̄ŋ ndo̍ la̍ŋ, a̍ yɔ̄mīī kēŋ Sɔ̍lɔ̍mɔ̄ŋ o̍ to̍o̍si̍a̍a̍ la̍ŋ ni̍. Ndu̍yɛ̍, a̍ yɔ̄mīī kēŋ 
ko̍ni̍ Sɔ̍lɔ̍mɔ̄ŋ o̍ to̍o̍si̍a̍a̍ vɛ̄lɛ̄ tōwāla̍ŋ, a̍ nyɛ̄m chāāŋ īyōō chēle̍ŋndo̍ŋ le̍ wānāā 
ndūa̍a̍ nyɛ̄ chāa̍ ni̍. Ndu̍yɛ̍, kāni̍ bɛ̍ɛ̍, nyɛ̄m kɛ̄ndɛ̄ŋ wāā le̍nde̍ mu̍ŋ chi̍ŋnu̍ŋ ndɔ̍ o̍ 
lɛ̍ŋndē Chu̍dāle̍ŋ ni᷄ŋ te̍.) 

13O̍ ko̍ŋ kɔ̍ɔ̍lī, Māsā Bɛ̍ndōo̍ Sɔ̍lɔ̍mɔ̄ŋ bɛ̍ɛ̍, mbo̍ kē Wānā La̍nɔ̍ ma̍sa̍ fu̍la̍ ho̍ō Si̍ɛ̍bā 
wo̍ nyɔ̄ɔ̍ŋ ta̍u̍ ta̍u̍. Nyɛ̄ o̍ nyɛ̄ o̍ nyu̍na̍ Sɔ̍lɔ̍mɔ̄ŋ le̍ ndu̍, mi̍ Sɔ̍lɔ̍mɔ̄ŋ ke᷅ ndu̍. Nyɛ̄m 
Sɔ̍lɔ̍mɔ̄ŋ o̍ ke̍ ndu̍ wo̍ŋ, mu̍ŋ bɛ̍ɛ̍ mu̍ŋ hi̍o̍ū wā nyɛ̄m ba̍ā kālā, a̍ nyɛ̄m ndu̍ ke̍ 

Sɔ̍lɔ̍mɔ̄ŋ ndo̍ŋ. O̍ ko̍ŋ kɔ̍ɔ̍lī, mi̍ Wānā La̍nɔ̍ Māsāa̍ ho̍ō ō chūā bu̍ɛ̍i̍yāā o̍ hi᷅ŋ kɔ̄ɔ̄lī 
wa̍ ma̍ mīīŋgū o̍ lɛ̄ŋndē ndāle̍ŋ ni᷄ŋ Si̍ɛ̍bā. 

A̍ sūlta̍ Sɔl̍ɔm̍ɔŋ̄ nda̍ŋ o̍kɔɔ̄̄ 
(Ko̍lo̍ni̍kō Di̍i̍ŋ Ndɔ̄ɔ̍ 9:13-28) 

14Īwɔ̄sī o̍ īwɔ̄sī ko̍o̍līi̍ŋ Sɔ̍lɔ̍mɔ̄ŋ ndu̍ o̍o̍ sɔ̍lā o̍ māsāle̍ ndɔ̄le̍ŋ ni᷄ŋ ndo̍ŋ, mu᷅ŋ wa᷅ 
le̍ pa᷅ŋnda̍ŋ wāa̍la̍ŋ be̍le̍-ŋu̍ɛ̍ɛ̍nu̍ (50,000). 

15Ndu̍yɛ̍ ō fūla̍ o̍ ko̍ŋ kɔ̍ɔ̍lī, ō wa̍ vɛ̄lɛ̄ nyɛ̄ sɔ̄lāā sɔ̄lāa̍ o̍ nɛ̄īla̍ che̍le̍ŋ ni᷄ŋ. Ō wa̍ sɔ̄lāa̍ 
o̍ yākōle̍ŋ ni᷄ŋ, ndu̍yɛ̍ ō wa̍ vɛ̄lɛ̄ sɔ̄lāa̍ wānāā lēyākūāā chēle̍ŋnda̍ o̍ lābā. O̍ ko̍ŋ 
kɔ̍ɔ̍lī, māsāā bɛ̍ndūa̍a̍ Ālu̍e̍e̍bīāā ni̍, a̍ māsāa̍ ŋ̄būŋgāā o̍ kɛ̍si̍ lɛ̄ŋnde̍ŋ chīla̍ŋ nda̍, 
ā wa᷄ hūnɔ̄ɔ̍ a̍ ko̍o̍līi̍yo̍ŋ ndu̍yɛ̍ a̍ ka̍ni̍ŋ hu̍mbo᷄ŋ nāa̍ ndu̍ chu̍a̍. 

16Nyɛ̄lā kālā ka̍lālā pūa̍a̍ chɔ̄ūwa̍ nda̍ a̍a̍ bi̍ī o̍ lābā māā bōo̍la̍ bɛ̍ndū le̍ nda̍ 
māndāa̍ o̍ chɔ̄ūwo̍ la̍ŋ, Sɔ̍lɔ̍mɔ̄ŋ ndu̍ o̍o̍ nɔ̍ la̍ŋ kɛ̄mɔ̄ɔ̍ lēdīi̍ŋ (200). Ndu̍yɛ̍ nyɛ̄la̍ŋ 
nda᷅ŋ lā wa᷄ lā kūmbāā a̍ ko̍o̍līi̍ye̍ kpo̍u̍. Ko̍o̍līi̍ nda̍ kūmbū nyɛ̄la̍ŋ nda᷅ŋ ō pīlɛ̍ wo̍ 
ndi̍ i̍i̍ wa᷅ le̍ pa᷅ŋnda̍ŋ tɔ̍ a̍ lā ŋūɛ̍ɛ̍nu̍. 

17Nyɛ̄lā kālā ka̍lālā pūa̍a̍ chɔ̄ūwa̍ nda̍ a̍a̍ bi̍ī o̍ lābā māā bōo̍la̍ bɛ̍ndū le̍ nda̍ 
māndāa̍ o̍ chɔ̄ūwo̍ la̍ŋ, Sɔ̍lɔ̍mɔ̄ŋ ndu̍ o̍o̍ nɔ̍ la̍ŋ kɛ̄mɔ̄ɔ̍ lēdīi̍ŋ (200). Ndu̍yɛ̍ nyɛ̄la̍ŋ 
nda᷅ŋ lā wa᷄ lā kūmbāā a̍ ko̍o̍līi̍ye̍ kpo̍u̍. Ko̍o̍līi̍ nda̍ kūmbū nyɛ̄la̍ŋ nda᷅ŋ ō pīlɛ̍ wo̍ 
ndi̍ i̍i̍ wa᷅ le̍ pa᷅ŋnda̍ŋ tɔ̍ a̍ lā ŋūɛ̍ɛ̍nu̍. 

18O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ to̍o̍sīāā vɛ̄lɛ̄ kpe̍ŋgbe̍i̍ lēmāsāa̍ a̍ chīŋīī kāmɛ̄i̍, mbo̍ 
kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. 

19Kpe̍ŋgbe̍i̍yo̍ ho̍ō, nāa̍ ndu̍ o̍o̍ kɛ̍sī ba̍la̍ŋ nda̍, kpɔ̍kūŋnda̍ wa̍ ā tūūlāā lo̍ŋ a̍ ŋi̍ɔ̍ɔ̍ŋ, 
ho̍ō wa̍ ba̍ā, ho̍ō wa̍ ba̍ā. Ndu̍yɛ̍ nāa̍ ndūāā kɛ̍sīāā ŋ̄pēlūa̍a̍, a̍ ko̍o̍līi̍ye̍ kpo̍sōŋ o̍ 
wa̍ ō tōōsīa̍a̍ ni̍, ō mɔ̄ɔ̄sa᷅ŋ a̍ kpe̍ŋgbe̍i̍yo̍ lātūlu̍. Le̍ hēlɔ̄ɔ̍ nāa̍ kpe̍ŋgbe̍i̍ ko̍ŋ ō wa̍ 
wa̍, bi᷅ŋnda̍ŋ lā ŋɔ᷄mpu᷅m wānā a̍a̍ he᷅l ni̍. 

20Ndu̍yɛ̍ bi᷅ŋndā ŋɔ᷄mpu᷅mndā lāŋ kpo̍u̍, o̍ bi᷅ŋ o̍ bi᷅ŋ kpɔ̍kūŋnda̍ wa̍ ā tūūlīāā lo̍ŋ a̍ 
ŋi̍ɔ̍ɔ̍ŋ, ho̍ō wa̍ ba̍ā, ho̍ō wa̍ bāa̍. Mɛ̄ɛ̍ fa̍u̍ fa̍u̍ kpɔ̍kūŋnda̍ tɔ̍ a̍ ā ŋīɔ̍ɔ̍ŋ a̍ wa̍ ā tūūlīāā 
o̍ bi᷅ŋndā lāŋ ni̍. Māsɛ̄i̍ o̍ chi̍e̍ēŋndo̍ ni᷄ŋ ki̍nɛ̍i̍, lēmāsā o̍ lēmāsā le̍e̍ nɔ̍ kpe̍ŋgbe̍i̍ 
lēmāsā wāā le̍nde̍ le̍. 

21Tāālāla̍ Sɔ̍lɔ̍mɔ̄ŋ ndu̍ o̍o̍ ko᷅l le̍ni̍ŋ nda̍ŋ, a̍ ko̍o̍līi̍ye̍ kpo̍sōŋ la̍ wa̍ lā tōōsīāā ni̍. 
Chīɛ̄ī bɛ̄ndu̍ ndu̍ o̍o̍ nɔ̍ dīōla̍ŋ āā Būndɔ̍ɔ̍ Le̍ba̍nɔ̄ŋ ndo̍, nyɛ̄m lāāndu᷄ŋ wa̍ o̍ chīɛ̄ī 
kōŋ ni᷄ŋ ndo̍ŋ ki̍nɛ̍i̍, mu̍ŋ bɛ̍ɛ̍ a̍ ko̍o̍līi̍ kɛ̍ndɛ̄ kɛ̍ndɛ̄i̍ kpo̍so̍ŋ ŋ̍ wa̍ ŋ̄ tōōsīāā ni̍. Nyɛ̄ 
o̍ nyɛ̄ ve̍ lo̍ŋ mbō wa̍ ō tōōsīāā a̍ ka̍ni̍i̍ hu̍mbū le̍, fo̍ndōle̍, o̍ māsāle̍ Sɔ̍lɔ̍mɔ̄ŋ nde̍ŋ 
bɛ̄ŋgu̍, ka̍ni̍ŋ hu̍mbo̍ŋ mu̍ŋ nɔ̍ ba̍ā le̍. 

22Māsāa̍ Sɔ̍lɔ̍mɔ̄ŋ ndu̍ o̍o̍ nɔ̍ dɛ̄ndɛ̄la̍ bɛ̍ndūlā la̍a̍ ku̍ā o̍ mɛ̄ŋnda̍ŋ chōo̍ la̍ŋ. 
Bu̍ɛ̍i̍yāa̍ Māsāa̍ Hi̍lūām nda̍, nda̍ nda̍ a̍a̍ ku̍ā a̍ dɛ̄ndɛ̄la̍ŋ nda᷅ŋ ni̍. A̍ la̍ŋ Māsāa̍ 
Sɔ̍lɔ̍mɔ̄ŋ ndu̍ o̍o̍ to̍sā ya̍kōle̍ŋ ni̍. Te̍le̍ŋ o̍ te̍le̍ŋ, tē wɔ̄sīo̍o̍ŋ ŋ̄ hi̍o̍ū pɛ̍ ŋ̄gāa̍, 
dɛ̄ndɛ̄la̍ŋ nda᷅ŋ la̍a̍ ku̍ɛ̄ Ta̍a̍sī, lā kɔ̍ hu᷅ŋ a̍ ko̍o̍līi̍yo̍ŋ, a̍ ka̍ni̍ŋ hu̍mbo̍ŋ, a̍ chīŋūŋ 
kāma᷄ŋ, a̍ tɔ̍kpūa̍a̍, ndu̍yɛ̍ a̍ tɔ᷄mnda̍. 

23Mi̍ Māsāa̍ Sɔ̍lɔ̍mɔ̄ŋ o̍ su᷅l, ndu̍yɛ̍ mbo̍ nɔ̄ tāāsi̍o̍o̍ mbo̍ hīāū māsāā bɛ̍ndūa̍a̍ o̍ 
chi̍e̍ēŋndo̍ ni᷄ŋ kpo̍u̍. 

24Wāŋnda̍ fūlāa̍ bā o̍ bā fe̍e̍ o̍ chi̍e̍ēŋndo̍ ni᷄ŋ mā hūŋ Sɔ̍lɔ̍mɔ̄ŋ nūūvīāā le̍ mā tūēī 
sɔ̄ɔ̍ŋ kɔ̄l kālu̍ŋ bɛ̍ndū Mɛ̄lɛ̄ka̍ ke̍ ndu̍ wo̍ŋ. 

25Ndu̍yɛ̍ wānā o̍ wāna̍ ndu̍ o̍o̍ wa̍ hūnɔ̄ɔ̍ pɛ̍, mɛ̄ɛ̍ mī ndu̍ o̍o̍ hi᷅ŋ a̍ nyɔ̄ɔ̍ŋ le̍ Sɔ̍lɔ̍mɔ̄ŋ 
kīo̍o̍. Wāŋnda̍ hūnɔ̄ɔ̍ a̍ ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ dōmāla̍ tɔ̍ɔ̍ma̍lā bɛ̄ndūla̍ŋ, a̍ 
nyɛ̄m chɔ̄ūwo̍ŋ, a̍ nyɛ̄m chūŋ kɛ̄ndɔ᷄ŋ, o̍ ko̍ŋ kɔ̍ɔ̍lī a̍ su̍a̍a̍, ndu̍yɛ̍ a̍ chɔ̄lūāā yɛ̄yi̍i̍ 
mu̍ūli̍āŋnda̍. Ndu̍yɛ̍ īwɔ̄sī o̍ īwɔ̄sī wāŋnda̍ wa̍ he̍ī tōsāa̍. 

26Sɔ̍lɔ̍mɔ̄ŋ ndu̍ o̍o̍ nɔ̍ pūa̍a̍ sɔ̍ŋgā o̍ nyɛ̄lā nyāāna᷄ŋnda̍ su̍a̍ā ā nāŋ nda̍ŋ ni᷄ŋ nda̍ 
wāa̍ pīlɛ̍, a̍ kɛ̄mɔ̄ɔ̍ lē hīɔ̍ɔ̍lu̍ (1,400), a̍ pūa̍a̍ sɔ̍ŋgā o̍ su̍a̍ā chōo̍ wa̍ wāa̍la̍ŋ tɔ̍ a̍ lā 
tīɔ̍ɔ̍ŋ (12,000). Ndu̍yɛ̍ mbo̍ kɛ̄sī nda̍ o̍ chi̍o̍o̍ŋ kpɛ̍ kpɛ̍. Mɛ̄ɛ̍ o̍ kɛ̍si̍ ā ti᷄ŋ o̍ chi̍e̍e̍ŋ 
mu̍ŋ nɔ̍ nyɛ̄lā nyāāna᷄ŋnda̍ su̍a̍a̍ ā nāŋnda̍ŋ ndo̍ŋ, mbo̍ kɛ̄sī ā ti᷄ŋ Chūlu̍sɛ̄lɛ̄m 
chi̍e̍e̍, nāa̍ ndu̍ pi̍la̍ wa̍ īchāli̍ wa̍. 

27O̍ māsāle̍ Sɔ̍lɔ̍mɔ̄ŋ nde̍ŋ bɛ̄ŋgu̍, mi̍ Sɔ̍lɔ̍mɔ̄ŋ to̍sā mi̍ ka̍ni̍ŋ hu̍mbo᷄ŋ ŋ̄ hɔ̄bā 
Chūlu̍sɛ̄lɛ̄m, mɛ̄ɛ̍ pōūta̍ŋ lā wā nu̍a̍ā lɛ̄ŋ yɛ̍. O̍ ko̍ŋ kɔ̍ɔ̍lī, mbo̍ tōsā mi̍ yɔ̄mīī 
si̍dāāve̍ i̍ kūī Chūlu̍sɛ̄lɛ̄m mi̍ ī yɔ̄nu̍ŋ mɛ̄ɛ̍ yɔ̄mīī si̍ka̍mɔ̄ɔ̄ ī yɔ̄ŋɛ̄i̍ ī chō nu̍a̍ā ta̍u̍ ta̍u̍ 
o̍ pēmbo᷄ŋ Chu̍dā bɛ̍ŋgu̍ yɛ̍. 

28-29Wānāā lēyākūa̍a̍ Sɔ̍lɔ̍mɔ̄ŋ nda̍, o̍ lɛ̄ŋndē I̍chi̍pīle̍ŋ ni᷄ŋ, a̍ o̍ lɛ̄ŋndē Ku̍ūle̍ŋ ni᷄ŋ 
nda̍ a̍a̍ ku̍ā su̍a̍a̍, a̍ nyɛ̄lā su̍a̍a̍ ā nāŋ nda̍ŋ pīōndɔ̄ɔ̍ ni̍. Nyɛ̄lā nyāāna᷄ŋnda̍ su̍a̍a̍ ā 
nāŋ nda̍ŋ ō pīlɛ̍ ba̍ā ndɔ̄ɔ̍ I̍chi̍pī o̍ wa̍ ka̍ni̍ŋ hu̍mbo᷄ŋ kɛ̄mɔ̄ɔ̍ lē ŋɔ᷄mpu᷅m (600). O̍ 
ko̍ŋ kɔ̍ɔ̍lī so̍o̍ ō pīlɛ̍ lo̍ŋ nda̍ a̍a̍ pi̍sī ndu̍ le̍ ka̍ni̍ŋ hu̍mbo᷄ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍. Tē 
nda̍ kɔ̍ pi̍o̍ndū nyɛ̄lā nyāāna᷄ŋ nda̍ su̍a̍a̍ ā nāŋ nda̍ŋ lo̍ŋ pɛ̍ a̍ su̍a̍ā kāŋ, nda̍ hu̍ŋ 
pīsi̍ Hi̍ta̍i̍tīi̍ya̍ a̍ māsāa̍ Si̍i̍lūīāŋnda̍ o̍ lābā. 

Māsāā Bɛ̍ndūāā Tāsi̍a̍a̍ 11 

A̍ mɛɛ̄ ̍Sɔl̍ɔm̍ɔŋ̄ o̍ kɛɛ̍ ̍Mɛl̄ɛk̄a̍ dīōm yɛ ̍o̍kɔɔ̄ ̄
1-2Mi̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ di̍mūl I̍sɔ̄lūɛ̍i̍ya̍ sīndɛ̄ māā Hi̍ta̍i̍tīi̍ya̍ ni̍, Mo̍wa̍bi̍tīi̍ya̍ 
ni̍, a̍ A̍mɔ̍lu̍a̍i̍tīi̍ya̍, a̍ Īdɔ̄ma̍i̍tīi̍ya̍, a̍ Sa̍i̍dɔ̄ŋnda̍, māā ā ke᷅ŋna᷅ŋ ŋ̍ lāāndū nda̍ nda̍ā 
le̍, māā yɔ̄ŋi̍ kāa̍la̍ŋ nda᷅ŋ lā fāŋa̍ nda̍ kɔ̄lta̍ŋ o̍ ndu̍ lo̍, mā tōsa̍ mā mūli̍ŋ nyɛ᷅m 
chēle̍ŋndo̍ sōōlūūwo̍ māā mɛ̄lɛ̄ka̍a̍ ndā. Kɛ̍ Sɔ̍lɔ̍mɔ̄ŋ chu̍e̍ si̍lāa̍ ho̍ō le̍. Ō fūla̍ o̍ 
chūa̍ Māsāa̍ I̍chi̍pī wo̍ kɔ̄ɔ̄lī, mbo̍ chūā lāāndāā chēle̍ŋ kāa̍la̍ŋ nda᷅ŋ tɛ̄ɛ̄ŋ kpo̍u̍. 

3Sɔ̍lɔ̍mɔ̄ŋ ndu̍ o̍o̍ nɔ̍ lāāndūāā bɛ̄ndūa̍a̍ kɛ̄mɔ̄ɔ̍ lē ŋɔ᷄mmɛ̍ū (700), a̍ lāāndāā 
pɔ̄mbūa̍a̍ kɛ̄mɔ̄ɔ̍ le̍ yāa̍ (300). Ndu̍yɛ̍ lāāndāā ndūāā kɛ̍mɛ̄ le̍ ŋɔ̍mmɛ̍ū wāā kāŋ 
kpo̍u̍, chūāūwāā māsāā bɛ̍ndūa̍a̍ kpo̍sōŋ nda̍ wa̍ ni̍. O̍ ko̍ŋ, mi̍ lāāndāā ndūa̍a̍ ha̍ā 
tōsā mi̍ Sɔ̍lɔ̍mɔ̄ŋ o̍ kɛ̍ɛ̄ Mɛ̄lɛ̄ka̍ dīōm. 

4Ma̍ tōsā mi̍ Sɔ̍lɔ̍mɔ̄ŋ o̍ mu̍li᷄ŋ ni᷅ŋ nyɛ̄m chēle̍ŋndo̍ sōōlūūwo̍ o̍ yu̍wɛ̍i̍ ndūɛ̍i̍ ni᷄ŋ 
māā mɛ̄lɛ̄ka̍ā ndɔ̄. Sɔ̍lɔ̍mɔ̄ŋ o̍ do̍u̍ ti̍i̍nda᷄ŋ ndɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ ni᷄ŋ māā Dēēve̍ 
fi̍nyā ndɔ̄ le̍. 

5Mi̍ Sɔ̍lɔ̍mɔ̄ŋ o̍ mu̍li᷄ŋ mɛ̍lɛ̄ka̍a̍ chēle̍ŋnda̍ pīɛ̄īyo̍, mɛ̄lɛ̄ka̍ lāāndū nda̍ vēēlū āā 
Āsīta̍tɛ̄ɛ̄ wo̍, ō wāŋnda̍ Sa̍i̍dɔ̄ŋ a̍ pi̍ɛ̍īyo̍, a̍ mɛ̄lɛ̄ka̍ nda̍ vēēlū āā, Mo̍lɛ̍kī wo̍, 
wāŋnda̍ A̍mɔ᷅ŋ, mɛ̄lɛ̄ka̍ nda̍ nda̍ a̍a̍ so̍o̍lūū, ma̍ tōsā mi̍ Mɛ̄lɛ̄ka̍ tūl nda̍ yɛ̄le̍ŋ tūl 
bɛ̄ndōo̍ wo̍. 

6Mi̍ Sɔ̍lɔ̍mɔ̄ŋ o̍ to̍sā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄. Ō tu᷄l Mɛ̄lɛ̄ka̍ Ya̍a̍wɛ̄ɛ̍ kɔ̄ɔ̄lī 
mɛ̄ɛ̍ Dēēve̍ fi̍nyā ndɔ̄ ndu̍ o̍o̍ to᷅l Mɛ̄lɛ̄ka̍ kɔ̄ɔ̄lī a̍ kɔ̄l ndɔ̄ɔ̍ kpo̍u̍ yɛ̍ le̍. 

7Nyɛ̄m wāŋnda̍ Mo̍wa̍bī, a̍ wāŋnda̍ A̍mɔ᷅ŋ nda̍ a̍a̍ so̍o̍lūū māā mɛ̄lɛ̄ka̍ā ndā, ma̍ 
tōsā mi̍ Mɛ̄lɛ̄ka̍ tūl nda̍ yɛ̄le̍ŋ tūl bɛ̄ndōo̍ le̍ mu̍ŋ ndo̍. Mi̍ Māsāa̍ Sɔ̍lɔ̍mɔ̄ŋ o̍ bi̍ī mbo̍ 
tāŋgūl fo̍ndāŋnda̍ lāsōōlu̍u̍la̍ŋ kpɛ̍ kpɛ̍ o̍ pēmbēi̍ chōo̍, Chūlu̍sɛ̄lɛ̄m kūmbūe̍i̍ pīlɛ̍i̍ 
bā pāa̍le̍ŋ lē chāŋndo̍ le̍ nyɔ̄ɔ̍ŋ mu᷅ŋ sōōlūūwo̍ māā mɛ̄lɛ̄ka̍ā ndɔ̄. Mi̍ Sɔ̍lɔ̍mɔ̄ŋ o̍ bi̍ī 
mbo̍ tāŋgūl fo̍ndāŋnda̍ lāsōōlu̍u̍la̍ŋ kpɛ̍ kpɛ̍ o̍ pēmbēi̍ chōo̍, o̍ chi̍o̍o̍ kūmbūe̍i̍ pīlɛ̍i̍ 
bā pāa̍le̍ŋ lē chāŋndo̍ le̍ mɛ̄lɛ̄ka̍a̍ ha̍ā sōōlūū wo̍. Wāŋnda̍ Mo̍wa̍bī mɛ̄lɛ̄ka̍ nda̍ 
nda̍ a̍a̍ so̍o̍lūū ko̍ŋ ndo̍ dīōlā ndɔ̄la̍ŋ la̍ wa̍ ni̍ āā Chɛ̍mɔ̍sī, wāŋnda̍ A̍mɔ᷅ŋ nda̍ 
mɛ̄lɛ̄ka̍ ndāa̍ dīōlā ndɔ̄la̍ŋ la̍ wa̍ ni̍ āā, Mo̍lɛ̍kī. 

8O̍ ko̍ŋ kɔ̍ɔ̍lī, lāāndāā Sɔ̍lɔ̍mɔ̄ŋ o̍ chu̍a̍ kāa̍la̍ che᷅le̍ŋ tɛ̄ɛ̄ŋ nda̍ tu᷅, mbo̍ tēŋgūl nda̍ 
fo̍ndāŋndā lāsōōlu̍u̍la̍ŋ kpɛ̍ kpɛ̍, nāa̍ nda̍ a̍a̍ lu̍ām nyɛ᷅m chūŋ kɛ̄ndɔ᷄ŋ mā sōlī 
sa̍lāla̍ŋ o̍ mɛ̄lɛ̄ka̍a̍ ndāa̍ lo̍ wa̍. 

9-10Chɔ̄mnɔ᷄ŋ le̍ di̍i̍ŋ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ Sɔ̍lɔ̍mɔ̄ŋ o̍ lɔ̄mā sɔ̄la᷄ŋ ni᷄ŋ ndo̍, 
mbo̍ sīlā ndu̍ māā ō pi̍ɛ̍ī mɛ̄lɛ̄ka̍ o̍ mɛ̄lɛ̄ka̍ chēle̍ŋ te̍. Kɛ̍ Sɔ̍lɔ̍mɔ̄ŋ chu̍e̍ Si̍lā Mɛ̄lɛ̄ka̍ 
Ya̍a̍wɛ̄ɛ̄ o̍ si̍la̍ ndu̍ ho̍ō wo̍ le̍. Mbo̍ bīī mbo̍ sōlī Mɛ̄lɛ̄ka̍ dīōm, Mɛ̄lɛ̄ka̍ wāŋnda̍ 
I̍sɔ̄lūɛ̄ī a̍ pi̍ɛ̍īyo̍, mbo̍ mūli᷄ŋ mɛ̄lɛ̄ka̍ā chēle̍ŋnda̍ pīɛ̄īyo̍. Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ du̍a̍ŋ tu̍mbe̍ a̍ ndu̍. 

11Mbo̍ dīmūl ndu̍ āā, “Le̍ sūɛ̍i̍ hɔ̄lāā vēsɛ̍i̍ ŋ̄ tōsa̍ he̍ī ma̍ tɛ̄ɛ̄mbūū kpe̍ma̍a̍ na̍a̍ tɛ̄ɛ̄ŋ 
na̍a̍ nūm ma̍ sōlī ya̍ dīōm ndo̍, I̍ cho̍ nu̍m māsāle̍ŋ nde᷅ŋ pōōndā o̍ bā mī ke̍ wānāa̍ 
cho̍ nu̍m wa̍llo̍ o̍ bā bɛ̄ŋgu̍ wa̍ ō pīlɛ̍. 

12Kɛ̍ ndu̍yɛ̍ le̍ sa̍bu̍ Dēēve̍ fi̍nyā nūmndo̍, I̍ cho̍ ndi̍ tōsā a̍ te̍le̍ŋ ŋ̄ chō ho̍ō yōōmū 
wo̍ le̍, mɛ̄ɛ̍ mā hu᷄ŋ fa̍ŋa̍ŋ. Po̍ nu̍m cho̍ hūnɔ̄ɔ̄ mīīŋgū o̍ fōōfō nu̍mndo̍ wo̍, ndu̍ ya̍ 
I̍ cho̍ hūnɔ̄ɔ̄ māsāle̍ nu̍mnde̍ŋ pōōndā o̍ bā ni̍ mī ke̍ wānā che᷅le̍ŋ. 

13Ndu̍yɛ̍ po̍ nu̍m kōŋ bɛ̍ɛ̍, I̍ po̍o̍ndā ndu̍ ni̍ŋ ma̍sāle̍ŋ kpo̍u̍ o̍ bā le̍. I̍ cho̍ ndu̍ 
yu̍ŋgo̍o̍ kē ō pīlɛ̍ mī ndu̍ wa̍ māsāa̍ nda̍ chōo̍ le̍ sa̍bu̍ bu̍ɛ̍ī nūu̍ Dēēve̍ wo̍, ndu̍yɛ̍ 
a̍ le̍ mɛ̄ɛ̍ Chūlu̍sɛ̄lɛ̄m o̍ cho̍ chi̍e̍e̍ ni̍ ya̍ I̍ hɛ̍li̍ wo̍ yɛ̍.” 

A̍ ya̍a̍mɔɔ̍w̍a̍a̍ sim̍u̍l Sɔl̍ɔm̍ɔŋ̄ nda̍ o̍kɔɔ̄ ̄
14Po̍ pi᷅lɛ̍ wa̍ dīōlā ndɔ̄la̍ŋ āā Ha̍da̍dī, wānā wa̍ā o̍ lɛ̄ŋndē I̍dɔ̄mnde̍ŋ ni᷄ŋ o̍ wa̍ ni̍, 
fūlāa̍ o̍ yu̍ŋgu̍ lēmāsāa̍ chōo̍. Mi̍ Mɛ̄lɛ̄ka̍ Ya̍a̍wɛ̄ɛ̄ to̍sā, mi̍ pōo̍ ho̍ō sīmnu᷄ŋ 
ya̍a̍mɔ̍ɔ̍nɔ̍ Sɔ̍lɔ̍mɔ̄ŋ ndo̍, mbo̍ sīmūl ndu̍ sīmūllo̍ pīla̍. 

15-16Bōōndi̍i̍ Dēēve̍ wa̍ yōōmū ve̍, mbo̍ sɔ̄ŋgā a̍ wāŋnda̍ I̍dɔ̄m ndu̍yɛ̍ mbo̍ yām 
nda̍, mbo̍ dīū nda̍ dīūwo̍ pīla̍. Mɛ̄ɛ̍ Cho̍wa̍bī, wāna̍ wa̍ pūa̍a̍ chɔ̄ūwāa̍ Dēēve̍ wa̍ 
bōlle̍ŋ ndo̍ ō kūɛ̄ wāŋ vīlɛ̍i̍ya̍ ha̍ā chɔ̄ɔ̍ nda̍ pūa̍a̍ ndūa̍a̍, wānā pɔ̍nɔ̍ o̍ wānā pɔ̍nɔ̍ 

ndu̍ o̍o̍ lo̍ yōōmū, ma̍ kɔ̍ di̍ū nda̍ kpo̍u̍. Pāŋgo̍ŋ ŋ̄ ŋɔ᷄mpu᷅m Cho̍wa̍bī nda̍ pūa̍a̍ 
ndūa̍a̍ ā wa̍ I̍dɔ̄m. Wānā o̍ wānā pɔ̍nɔ̍ o̍ wa̍ I̍dɔ̄m lo̍ŋ ma̍ sīōū nda̍ di̍ū pa̍ku̍. 

17Wānāa̍ hɛ̍lu᷄ŋ ma̍ nyāānu᷄ŋ nda̍ mɛ̄ɛ̍ Ha̍da̍dī nda̍ bu̍ɛ̍i̍yāā I̍dɔ̄ma̍i̍tīi̍ya̍a̍ fi̍nyā ndɔ̄ 
wa̍ ā ti᷄ŋ. Ndu̍yɛ̍ a̍ te̍le̍ŋ ko̍ŋ, Ha̍da̍dī wa̍ wɔ̄ chūāāmbɔ̄ pɔ̄mbɔ̄. 

18Ha̍da̍dī ni̍, bu̍ɛ̍i̍ya̍a̍ fi̍nyā ndūa̍a̍ ni̍, nda̍ nda̍ ma̍ hīālu᷄ŋ. Ma̍ cha᷄ŋ Mi̍dīāŋ ma̍ kūā 
Pa̍lūāŋ le̍ kɔ᷄ŋnda̍ŋ o̍ lɛ̄ŋndē I̍chi̍pīle̍ŋ ni᷄ŋ. Mɛ̄ɛ̍ nda̍ fūūlu̍u̍ Pa̍lūāŋ, mi̍ wānāā 
chēle̍ŋ dēl nda̍ kɔ̄ɔ̄lī, ma̍ kūā nda̍ nda̍ā I̍chi̍pī, Māsāa̍ I̍chi̍pī o̍ bɛ̄ŋgu̍ cho̍o̍. Ndu̍yɛ̍ 
mɛ̄ɛ̍ nda̍ fūūlu̍u̍, mi̍ Māsāa̍ I̍chi̍pī o̍ kɔ̍ ke᷅ Ha̍da̍dī chīɛ̄īyo̍, a̍ lɛ̄ŋnde̍ŋ lē ti᷄ŋ le̍ mbō 
wa̍ lo̍ŋ, ndu̍yɛ̍ o̍ ko̍ŋ kɔ̍ɔ̍lī, mbo̍ wā vɛ̄lɛ̄ ndu̍ nyɛ̄ dīa̍a̍ kīo̍o̍. 

19Mi̍ Māsāa̍ Bɛ̍ndōo̍ I̍chi̍pī o̍ kɔ̍ chɔ᷅ Ha̍da̍dī nyīnā ta̍u̍ ta̍u̍. Ndu̍yɛ̍ Māsāa̍ I̍chi̍pī la̍a̍ 
ndɔ̄ ndu̍ yɔ̍nūŋ māā Tāfɛ̄nɛ̍ɛ̍sī ni̍, ndu̍ o̍o̍ nɔ̍ pɔ̄mbɔ̄ɔ̍. Mɛ̄ɛ̍ Māsā Bɛ̍ndōo̍ I̍chi̍pī o̍ 
che᷅ Ha̍da̍dī nyīnā te̍i̍, mbo̍ chūā pɔ̄mbɔ̄ɔ̍ la̍a̍ ndɔ̄ ko̍ŋ mbo̍ kē Ha̍da̍dī o̍ nɔ̄ɔ̍ ni᷄ŋ. 

20Ndu̍yɛ̍ mi̍ pɔ̄mbɔ̄ɔ̍ Tāfɛ̄nɛ̍ɛ̍sī ko̍ŋ ō vīlūl Ha̍da̍dī pōo̍, ma̍ kē ndu̍ dīōla̍ŋ āā 
Kɛ̍nu̍ba̍tī. Mi̍ Tāfɛ̄nɛ̍ɛ̍sī bi̍ī pōo̍mbɔ̄ kōŋ mbo̍ kɔ̍ ma̍ndā ndu̍ o̍ chīɛ̄ī ndɔ̍ lēmāsāa̍ 
ni᷄ŋ nda̍ chūāā ndūa̍a̍ lātūlu̍. 

21Kɛ̍ mɛ̄ɛ̍ Ha̍da̍dī tu̍e̍ī māā Māsā Bɛ̍ndōo̍ Dēēve̍ vi᷅, o̍ ko̍ŋ kɔ̍ɔ̍lī, mbo̍ tūɛ̄ī vɛ̄lɛ̄ māā 
Cho̍wa̍bī bɛ̍ɛ̍ o̍ vi᷅, mbo̍ dīmūl Māsāa̍ I̍chi̍pī āā, “Fāllo̍, yāndi̍i̍ ma̍l la̍ ŋ̄pēlū I̍ mi̍i̍ŋgū 
ni̍ko̍ o̍ ya̍lo̍.” 

22Mi̍ Māsāa̍ I̍chi̍pī nyūnā ndu̍ āā, “Le̍ yɛ̄ɛ̍nɛ̍ ŋ̄ yēēma̍ nyɛ̄ mīīŋgōo̍ o̍ nūmndo̍? Bāā 
nyɛ̄ ŋ̄ nyūna̍ ya̍ le̍ ndu̍ ni̍, I̍ ke̍ nu̍m te̍?” Mi̍ Ha̍da̍dī di̍mūl ndu̍ āā, “Sāko̍, kāni̍ bɛ̍ɛ̍ 
I̍ nyu̍na̍ wɔ̍ nu̍m le̍ nyɛ̄ mā kɛ̍ɛ̍ ya̍ kē le̍. Kɛ̍ I̍ ye̍e̍ma̍ mī mi̍i̍ŋgu̍ o̍ lɛ̄ŋndē nīle̍ŋ ni᷄ŋ.” 
O̍ ko̍ŋ, mi̍ Māsāa̍ I̍chi̍pī o̍ ma᷅l ndu̍ mbo̍ mīīŋgū o̍ lɛ̄ŋndē ndɔ̄le̍ŋ ni̍ŋ. 

23Po̍ pi᷅lɛ̍ wa̍ vɛ̄lɛ̄ dīōlā ndɔ̄la̍ŋ āā Lu̍i̍sɔ̄ŋ, fi̍nyā ndɔ̍ dīōla̍ŋ āā Ɛ̄li̍a̍a̍dā. Mi̍ ī yɔ̄nu᷄ŋ 
mi̍ Mɛ̄lɛ̄ka̍ tōsā po᷄ ho̍ō bɛ̍ɛ̍ mbo̍ sīmnu᷄ŋ ya̍a̍mɔ̍ɔ̍nɔ̍ Sɔ̍lɔ̍mɔ̄ŋ ndo̍. So̍bāā chi̍e̍e̍ pōo̍ 
ho̍ō ō wa̍ īchāli̍ ni̍, kɛ̍ mbo̍ tɛ̄ɛ̄mbūū īsɔ̄ɔ̍ a̍ wāna̍ ndɔ̄ ba̍nāa̍ Hādādɛ̍sɛ̄ɛ̄, o̍ wa̍ 
māsāa̍ So̍bāā wo̍ mbo̍ nyāānu᷄ŋ. 

24Mɛ̄ɛ̍ o̍ nyāānu̍ŋ, mbo̍ kɔ̍ chu̍u̍ŋgīāā wānāā wɔ̄ɔ̍ŋāa̍ ke̍ī wa᷅ŋnda̍ dēlɔ̄ɔ̄ chōo̍ mā 
pōōndīāā nyɛ̍m nda᷄ŋ nda̍ ki̍nɛ̍i̍, mbo̍ sīm nda̍ bōlle̍ŋ. Ndu̍yɛ̍ a̍ te̍le̍ŋ ko̍ŋ, Dēēve̍ 
ndu̍ o̍o̍ ye᷅m ni᷅ŋ Māsā Bɛ̍ndōo̍ Hādādɛ̍sɛ̄ɛ̄ mbo̍ dīū pūa̍a̍ ndūa̍a̍ chɔ̄ūwa̍ dīūwo̍ 
pīla̍. O̍ ko̍ŋ, mi̍ Lu̍i̍sɔ̄ŋ chu̍ā ku̍ndā ndɔ̍ o̍ chu̍u̍ŋgi̍a̍a̍ ko̍ŋ ndo̍, ma̍ kūā Dāma̍si̍kɔ̍ɔ̄ 
ma̍ kɔ̍ cha᷅l lo̍ŋ. Ndu̍yɛ̍ ma̍ sīīŋgūū Lu̍i̍sɔ̄ŋ māsāa̍ le̍ lɛ̄ŋndē Si̍i̍līāā le̍ŋ kpo̍u̍. 

25Mɛ̄ɛ̍ o̍ si̍mnu᷄ŋ māsāa̍ Si̍i̍līāā, ndu̍ bɛ̍ɛ̍ mbo̍ sīmnu᷄ŋ ya̍a̍mɔ̍ɔ̍nɔ̍ ō pīlɛ̍ le̍ I̍sɔ̄lūɛ̍i̍ya̍. 
Chɔ̍ŋ a̍ te̍le̍ŋ ko̍ŋ ha̍a̍a̍ a̍ mɛ̄ɛ̄lu̍la̍ yōōmu̍ Sɔ̍lɔ̍mɔ̄ŋ ndo̍, ya̍a̍mɔ̍ɔ̍le̍ŋ lē wa̍ nda̍ tɛ̄ɛ̄ŋ 
nda̍ I̍sɔ̄lūɛ̍i̍ya̍. Ndu̍ ni̍, Ha̍da̍dī ni̍, le̍ te̍le̍ŋ o̍ te̍le̍ŋ ā wa̍ I̍sɔ̄lūɛ̍i̍ya̍ nyɛ̄ pālāa̍ tūsīo̍o̍ 
chōo̍. 

Mɛl̄ɛk̄a̍ chūe̍l Chɛl̄ōbo̍wām būŋgɛī.̍ 
26Po̍ pi᷅lɛ̍ wa̍ dīōla̍ŋ āā Chɛ̄lōbo̍wām fūlāa̍ Sɛ̍lu̍ɛ̍dāā chi̍e̍e̍ o̍ būŋgɛ̄ī E̍fi̍lūēmnde̍ 
ni᷄ŋ. Pōo̍ ho̍ō fi̍nyā ndɔ̍ dīōla̍ŋ āā Nɛ̍ba̍tī, kāla̍ ndɔ̍ dīōla̍ŋ āā Sɛ̄lu̍i̍yā. Kɛ̍ mi̍ fi̍nyā 

ndɔ̄ ndu̍ wu̍. Sɔ̍lɔ̍mɔ̄ŋ o̍ bā bɛ̄ŋgu̍ pōo̍ ho̍ō ō wa̍ wa̍llo̍ ni̍. Kɛ̍ mi̍ ī yɔ̄nu̍ŋ mi̍ ndu̍ 
bɛ̍ɛ̍ mbo̍ si̍mnu᷄ŋ ya̍a̍mɔ̍ɔ̍nɔ̍ɔ̍ ō pīlɛ̍ le̍ Sɔ̍lɔ̍mɔ̄ŋ. 

27Mɛ̄ɛ̍ pōo̍ ho̍ō ō lōōku̍ sīmnɔ᷄ŋ ya̍a̍mɔ̍ɔ̍nɔ̍ Sɔ̍lɔ̍mɔ̄ŋ ndo̍ yɛ̍ cho̍ ho̍ō ni̍. Bōōndi̍i̍ 
Sɔ̍lɔ̍mɔ̄ŋ o̍ wa̍ fo̍ndāa̍ pēēlōo̍ Chūlu̍sɛ̄lɛ̄m kūmbūe̍i̍ pīlɛ̍i̍ ye̍, pōo̍ ho̍ō wa̍ā kpo̍u̍ wa̍ 
wa̍li̍ ko̍ŋ ni̍. Nda̍ ko̍ni̍ mi̍ŋgi̍ kpākīo̍o̍ Chūlu̍sɛ̄lɛ̄m tāŋgūl ni̍. 

28Ndu̍yɛ̍ chūā pīāāndū dīāllūŋ kālāa̍ pīla̍ pōo̍ ho̍ō ō wa̍ ni̍. Mɛ̄ɛ̍ Sɔ̍lɔ̍mɔ̄ŋ che᷅ mɛ̄ɛ̍ 
pōo̍ ho̍ō ō wa̍ wāna̍ wa̍li̍ ka̍lā ka̍lā yɛ̍, mbo̍ chūā ndu̍ mbo̍ hāndū le̍e̍bi̍lɛ̄i̍ya̍a̍ wa̍ ō 
būŋgɛ̄i̍ Mānāa̍sēve̍ ni̍ŋ a̍ būŋgɛ̄i̍ E̍fi̍lūēmnde̍ ni᷄ŋ nda̍ŋ kpo̍u̍ bo᷅lle̍ŋ. 

29Pāa̍le̍ pi᷅lɛ̍ mɛ̄ɛ̍ Chɛ̄lōbo̍wām ma̍l Chūlu̍sɛ̄lɛ̄m mbo̍ wā kɔ̄la̍ŋ, fūūlūūwo̍ o̍ po̍llo̍ 
ni᷄ŋ, ma̍ bɔ̄ŋa᷅ŋ nda̍ wāna̍ su̍a̍ā le̍ Mɛ̄lɛ̄ka̍ wo̍ A̍hi̍chā, wānā wa̍ā Si̍lɔ̄ɔ̄ chi̍e̍e̍. Ndu̍yɛ̍ 
nda̍ ŋi̍ɔ̍ɔ̍ŋ kpe̍ wa̍ o̍ nɛ̄ī lo̍ŋ ni̍. Dōmā sɛ̍nɛ̄īyo̍ wa̍ A̍hi̍chā lēkɔ̄ɔ̍. 

30Mi̍ A̍hi̍chā lo᷅ o̍ ko̍ŋ mbo̍ sōli᷄ŋ do᷅mā sɛ̍nɛ̄ī kōŋ lēkɔ̄ɔ̍ mbo̍ tɛ̄ɛ̄ndīāā ndu̍ pɛ̄ŋgɔ̍ŋ 
tɔ̍ a̍ ŋ̄ mūu̍ŋ. 

31Mbo̍ chūā pɛ̄ŋgɔ̍ŋ tɔ̍ mbo̍ kē Chɛ̄lōbo̍wām, mbo̍ dīmūl ndu̍ āā, “Nu̍m nɔ̍ pɛ̄ŋgɔ̍ŋ 
tɔ̍ wo̍ŋ mu᷅ŋ ni̍. Mɛ̄lɛ̄ka̍ Ya̍a̍wɛ̄ɛ̄, ō I̍sɔ̄lūɛ̍i̍ya̍ pīɛ̄īyo̍ dīmi̍ āā, ‘I̍ chō Sɔ̍lɔ̍mɔ̄ŋ māsāle̍ŋ 
I̍sɔ̄lūɛ̍i̍ pōōndā o̍ bā mī ke̍ nu̍m. I̍ cho̍ nu̍m yu̍ŋgu̍la̍ŋ I̍sɔ̄lūɛ̄ī ke᷅ tɔ̍ mī nūm wa̍ la̍ŋ 
māsāa̍ chōo̍. 

32I̍ chō Sɔ̍lɔ̍mɔ̄ŋ yu̍ŋgo̍o̍ ō pīlɛ̍ me᷄l le̍ sa̍bu̍ Dēēve̍ fi̍nyā ndɔ̄ wo̍, ndu̍yɛ̍ a̍ le̍ mɛ̄ɛ̍ 
Chūlu̍sɛ̄lɛ̄m cho̍ chi̍e̍e̍ ya̍ Mɛ̍lɛ̄ka̍ pīla̍ o̍ hɛ̍li̍ o̍ chi̍o̍o̍ŋ I̍sɔ̄lūɛ̄ī kpo̍u̍ tɛ̍ɛ̄ŋ ndo̍ yɛ̍. 

33Le̍ sa̍bū ya̍ cho̍ he̍ī tōsā wo̍ cho̍ ni̍, māā le̍ mɛ̄ɛ̍ Sɔ̍lɔ̍mɔ̄ŋ o̍ kɛ̍ɛ̍ ya̍ mbo̍ mūli̍ŋ 
mɛ̍lɛ̄ka̍ā chēle̍ŋnda̍ sōōlūūwo̍ yɛ̍, ndu̍ yɔ̍nūŋ ni̍ māā Āsīta̍tɛ̄ɛ̄, mɛ̄lɛ̄ka̍ lāāndū 
wāŋnda̍ Sa̍i̍dɔ̄ŋ a̍ pi̍ɛ̍īyo̍, a̍ Chɛ̍mɔ̍sī, mɛ̄lɛ̄ka̍ wāŋnda̍ Mo̍wa̍bī a̍ pi̍ɛ̍īyo̍, a̍ Mo̍lɛ̍kī, 
mɛ̄lɛ̄ka̍ wāŋnda̍ A̍mɔ᷅ŋ a̍ pi̍ɛ̍īyo̍. Sɔ̍lɔ̍mɔ̄ŋ o̍ chɛ̍l mbō tōl nɛ̄i̍ nūu̍ kɔ̄ɔ̄lī ndu̍yɛ̍ mbō 
tōsa̍ nyɛ̍ bɛ̍nda̍ ya̍ o̍ hɔ̄l lo̍ le̍. Ō tūsi̍ŋ o̍ sāwāla̍ nīla̍ŋ bɛ̍ŋgu̍, ndu̍yɛ̍ mbō tōsa̍ nyɛ̄ 
ya̍ I̍ di̍mi̍ le̍ tōsāa̍ wo̍, mɛ̄ɛ̍ Dēēve̍ fi̍nyā ndɔ̄ o̍ to̍sa̍ yɛ̍ le̍. 

34Kɛ̍ ndu̍yɛ̍, Ī chō bɛ̍ɛ̍ le̍nde̍ ni̍, I̍ po̍o̍ndā ni̍ŋ ma̍sāle̍ŋ kpo̍u̍ ndu̍ o̍ bā le̍. Ndu̍yɛ̍ I̍ 
cho̍ tōsā mbō hīōū lāchī a̍ wāa̍ māsāa̍ I̍sɔ̄lūɛ̄ī ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍la̍ŋ, 
fo̍ndōle̍, le̍ sa̍bu̍ bu̍ɛ̍ī nūu̍ Dēēve̍ wo̍, ō ya̍ pi̍la̍ hɛ̍li̍, ndu̍yɛ̍ mbō tōsā nyɛ̄ ya̍ I̍ di̍mu̍l 
ndu̍ wo̍ wo̍, ndu̍yɛ̍ a̍ nyɛ̄ o̍ nyɛ̄ sāwāla̍ nīla̍ŋ lā dīmi̍ wo̍. 

35Tē Sɔ̍lɔ̍mɔ̄ŋ o̍ fa̍ŋa̍ŋ pɛ̍, po̍ ndɔ̍ cho̍ mīīŋgū māsāa̍ o̍ fōōfo̍ ndɔ̄ɔ̍ wo̍, ndu̍ ya̍ I̍ cho̍ 
māsāle̍ŋ I̍sɔ̄lūɛ̍i̍ pōōndā o̍ bā ni̍, mī ke̍ nu̍m yu̍ŋgu̍la̍ŋ I̍sɔ̄lūɛ̄ī tɔ̍ mā wa̍ la̍ŋ chōo̍. 

36Kɛ̍ I̍ cho̍ po̍ ndɔ̄ɔ̍ yu̍ŋgu̍la̍ŋ I̍sɔ̄lūɛ̄ī ō pīlɛ̍ kē, mbō wa̍ ko̍ŋ chōo̍ ma̍sāa̍, le̍ mī to̍sa̍ 
mī māsāle̍ŋ lē hīōū lāchī a̍ wāa̍ o̍ Dēēve̍ bu̍ɛ̍ī nī lo̍ chi̍ɛ̍ī ni̍ŋ ya̍ Mɛ̍lɛ̄ka̍ lāchī 
Chūlu̍sɛ̄lɛ̄m. Chi̍e̍e̍ ni̍ ya̍ I̍ hɛ̍li̍ le̍ mā wa̍ ya̍ sōōlūūwo̍ wo̍. 

37Nūm Chɛ̄lōbo̍wām, nūm ya̍ I̍ cho̍ sīīŋgūū māsāa̍ le̍ I̍sɔ̄lūɛ̄ī ni̍. Lɛ̄ŋnde̍ŋ nde᷅ŋ 
kpo̍u̍, bā o̍ bā ŋ̄ yēēma̍ pɛ̍ le̍ mā wa̍ māsāa̍, nu̍m cho̍ wā māsāa̍ lo̍ŋ kpo̍u̍ ni̍. 

38Nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍, tē a̍ to̍sa̍ ndu̍ pɛ̍, mā tōl nɛ̄i̍ nūu̍ kɔ̄ɔ̄lī, ndu̍yɛ̍ 
mā to̍sa̍ nyɛ᷄ bɛ̍nda̍ ya̍ Mɛ̍lɛ̄ka̍ o̍ hɔ̄l lo̍, o̍ ko̍ŋ kɔ̍ɔ̍lī, nyɛ̄ o̍ nyɛ̄ sāwāla̍ nīla̍ŋ lā dīmi̍ 
a̍ nyɛ̄ o̍ nyɛ̄ ya̍ I̍ di̍mi̍ mā wa̍ ndu̍ tōsāa̍, māā Dēēve̍ bu̍ɛ̍ī ni̍ pɛ̍, I̍ cho̍ wā a̍ nūm 
la̍tu̍lu̍ le̍ te̍le̍ŋ o̍ te̍le̍ŋ. I̍ cho̍ tōsā mī māsāle̍ŋ lē wa̍ o̍ yu̍ŋgu̍ nu̍mndo̍ chōo̍ le̍ fɛ̍ɛ̍ŋ 
a̍ fɛ̍ɛ̍ŋ, mɛ̄ɛ̍ ya̍ I̍ to̍sa̍ a̍ bu̍ɛ̍ī nūu̍ Dēēve̍ yɛ̍, mī ke̍ nu̍m lɛ̄ŋndē I̍sɔ̄lūɛ̍i̍le̍ŋ. 

39Le̍ nyɛ̄ Sɔ̍lɔ̍mɔ̄ŋ o̍ to̍sa̍ wo̍, I̍ cho̍ wānāa̍ fu̍la̍ o̍ pūlāle̍ Dēēve̍ le̍ŋ chōo̍ wa̍ nyɛ̄ 
pālāa̍ tūsī chōo̍, kɛ̍ ndu̍yɛ̍ nyɛ̄ ndā pa̍lāa̍ ō ve᷅ ni̍ŋ le̍ fɛ̍ɛ̍ŋ a̍ fɛ̍ɛ̍ŋ te̍.’ ” 

40Mɛ̄ɛ̍ Sɔ̍lɔ̍mɔ̄ŋ o̍ tu̍e̍ī nyɛ̍ yɔ̍nu̍ŋ ndo̍, mbo̍ kīndī le̍ Chɛ̄lōbo̍wām dīyɔ̄ɔ̍. Kɛ̍ mi̍ 
Chɛ̄lōbo̍wām o̍ nya̍a̍nu̍ŋ mbo̍ kūānu᷄ŋ I̍chi̍pī nāa̍ Māsā Bɛ̍ndōo̍ Sīsi̍a̍kī chu̍a̍. Lo̍ŋ 
o̍ lo̍ ni᷅ŋ ni̍ ha̍a̍a̍ mi̍ Sɔ̍lɔ̍mɔ̄ŋ o̍ wu᷅. 

A̍ pīɔm̍ Sɔl̍ɔm̍ɔŋ̄ ndo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 9:29-31) 

41Bōōndi̍i̍ Sɔ̍lɔ̍mɔ̄ŋ o̍ wa̍ māsāa̍ ve̍, sɔ̄ɔ̍ŋ tɔ᷅ŋ yɔ̍nu̍ŋ o̍ māsāle̍ ndɔ̄le̍ŋ ni᷄ŋ ndo̍ŋ 
ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ lātūlu̍ a̍ mɛ̄ɛ̍ o̍ chɔ̍m kɔ̄l kālu̍ 
bɛ̍ndū ndu̍ o̍o̍ nɔ̍ wo̍ yɛ̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ 
Sɔ̍lɔ̍mɔ̄ŋ o̍kɔ̄ɔ̄ wo̍ ni̍ŋ. 

42Sɔ̍lɔ̍mɔ̄ŋ o̍ to̍sa̍ māsāle̍ŋ Chūlu̍sɛ̄lɛ̄m chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ kpo̍u̍ le̍ wɔ̄sīla̍ŋ 
be̍le̍-hi̍ɔ̍ɔ̍lu̍. 

43O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ wu᷅, ndu̍yɛ̍ mā chɔ̄ ndu̍ Chūlu̍sɛ̄lɛ̄m chi̍e̍e̍ o̍ Māsāa̍ 
Dēēve̍ fi̍nyā ndɔ̄ lo̍. O̍ ko̍ŋ kɔ̍ɔ̍lī, mi̍ Lūɛ̄hōbo̍wām po̍ ndɔ̄ o̍ mi̍i̍ŋgū māsāa̍ o̍ fōōfo̍ 
ndɔ̄ɔ̍. 

Māsāā Bɛ̍ndūāā Tāsi̍a̍a̍ 12 

A̍ mɛɛ̄ ̍yu̍ŋgu̍la̍ŋ Is̍ɔl̄ūɛī̄ bā lūāŋndo̍ la̍ kɛɛ̄ ̍Lūɛh̄ōbo̍wām o̍ lēmāsā yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 10:1-19) 

1Mɛ̄ɛ̍ Sɔ̍lɔ̍mɔ̄ŋ o̍ vi᷅, mi̍ Lūɛ̄hōbo̍wām po̍ ndɔ̄ o̍ ku̍ā Si̍ɛ̍kɛ̄m chi̍e̍e̍, nāa̍ I̍sɔ̄lūɛ̍i̍ya̍ 
kpo̍u̍ ā wa̍ ā chūūŋgi̍āŋ le̍ ndu̍ kɔ̄la̍ŋ chūa̍a̍ o̍ lēmāsā wa̍. 

2Ndu̍yɛ̍ a̍ te̍le̍ŋ ko̍ŋ Chɛ̄lōbo̍wām po̍ Ne̍ba̍tī wo̍ o̍ wa̍ wɔ̄ I̍chi̍pī o̍ nyāānɔ᷄ŋ Sɔ̍lɔ̍mɔ̄ŋ 
ndo̍ ni᷄ŋ. Mɛ̄ɛ̍ o̍ tu̍e̍ī a̍ sūɛ̍i̍ he̍ī o̍kɔ̄ɔ̍, ndu̍ bɛ̍ɛ̍ mbo̍ mālnu᷄ŋ nāa̍ o̍ wa̍ I̍chi̍pī wa̍ mbo̍ 
mīīŋgū. 

3Mɛ̄ɛ̍ o̍ mi̍i̍ŋgu̍, mi̍ I̍sɔ̄lūɛ̍i̍ya̍a̍ wa̍ bā lūāŋndo̍ wa̍ ā yōōŋgū ndu̍. Nda̍ kpo̍u̍ ma̍ cha᷄ŋ 
ma̍ kūā nāa̍ Lūɛ̄hōbo̍wām chu̍a̍, ma̍ kɔ̍ di̍mūl ndu̍ āā, 

4“Bōōndi̍i̍ fi̍nyā nūm a̍ wa̍ na̍a̍ chōo̍ ve̍, mbo̍ bɛ̄pɛ̄lā na̍a̍ bɛ̄pɛ̄lāa̍ pīla̍, a̍ wōlɔ̄ɔ̄lā 
lūsu̍lɛ̍i̍la̍ o̍ ha̍ndu̍ na̍a̍ chōo̍ la̍ŋ. Le̍la̍ŋ tē a̍ ye̍e̍ma̍ pɛ̍ mī ŋ̄ lūɛ̄ī nu̍m o̍ bā bɛ̄ŋgu̍, mī 
ŋ̄ sāāŋgi̍a̍l nu̍m, mɛ̄ɛ̍ fa̍ŋa̍ na̍a̍ wōlɔ̄ɔ̄lā lūsu̍lɛ̍i̍la̍ la̍ŋ chōo̍.” 

5Mi̍ Lūɛ̄hōbo̍wām di̍mūl nda̍ āā, “Bālā tīɔ̍ɔ̍ŋ, I̍ tu̍e̍ī, lā kɔ̍ hu᷅ŋ o̍ lɔ̍ɔ̍ le̍ya̍a̍ mī hu̍ŋ 
mu̍lī nya̍ dīōm.” Mi̍ wāŋnda̍ cha᷄ŋ ma̍ mīīŋgū. 



769 

 

 
Kisi Bible Quick 

© 2013 Bible Society in Liberia. 
 

 
 

 

6O̍ ko̍ŋ, mi̍ Lūɛ̄hōbo̍wām o̍ ko̍ma̍ ve̍e̍lū bɛ̄ndūāā wa̍ Sɔ̍lɔ̍mɔ̄ŋ fi̍nyā ndɔ̍ wa̍llo̍ o̍ bā 
bɛ̄ŋgu̍ māā wānāā ndūāā si̍lāā wa̍ ki̍nɛ̍i̍, mbo̍ nyūnā nda̍ āā, “Sīlā yɛ̄ɛ̍nɛ̍ nya̍ nɔ̄ yɛ̄ 
le̍ ya̍, le̍ mī mu̍lu̍l ke̍ wāŋnda̍ ha̍ā dīōm?” 

7Mi̍ bɛ̄ndūa̍a̍ ha̍ā lō o̍ ko̍ŋ ma̍ dīmūl ndu̍ āā, “Tē a̍ ye̍e̍ma̍ pɛ̍ mī wāŋnda̍ ha̍ā ā lūɛ̄ī 
nu̍m o̍ bā bɛ̄ŋgu̍, mā wa̍ nu̍m sāāŋgīāllo̍ le̍ te̍le̍ŋ o̍ te̍le̍ŋ, mɛ̄ɛ̍ māā wa̍ wānā kɛ̍ndɛ̄ 
nāa̍ nda̍ chūā, mā ke̍ nda̍ mūli̍ hi̍nī nda̍ kɔ̄lta̍ŋ. O̍ ko̍ŋ, mā sīmnu᷄ŋ bu̍ɛ̍i̍yāā nūm le̍ 
te̍le̍ŋ o̍ te̍le̍ŋ.” 

8Kɛ̍ Lūɛ̄hōbo̍wām o̍ ye̍ŋ bɛ̄ndūa̍a̍ ha̍ā lānī le̍. Mbo̍ vēēlū chūāā pīāāndūāā nda̍ 
chɛ᷄ŋ nda̍ nda̍ā, ma̍ sīmnu᷄ŋ ni᷅ŋ wānāā ndūāā si̍lāa̍ wa̍ ki̍nɛ̍i̍. 

9Mbo̍ nyūnā nda̍ āā, “Wānāa̍ di̍mi̍ ha̍ā māā ya̍ I̍ fa̍ŋa̍ nda̍ wōlɔ̄ɔ̄lā lūsūlāālā fi̍nyā 
nūu̍ ha̍ndu̍ nda̍ chōo̍ la̍ŋ chōo̍ wa̍, sīlā yɛ̄ɛ̍nɛ̍ nya̍ nɔ̄ yɛ̄ le̍ ya̍ le̍ mī mu̍li̍ nda̍ dīōm?” 

10Mi̍ chūāā pīāāndūa̍a̍ ha̍ā lō o̍ ko̍ŋ ma̍ dīmūl ndu̍ āā, “Nyɛ̄ ŋ̄ dīmūl nda̍ wo̍ cho̍ 
ho̍ō ni̍, di̍mu̍l nda̍ āā, sūēī nīī mɛ̍ɛ̍lɛ̄i̍ ndi̍ bɛ̍ɛ̍ hi̍a̍ū ni̍ŋ che̍lu̍l a̍ chāŋāa̍ fi̍nyā nūu̍. 

11Wōlɔ̄ɔ̄lā lūsūlāā fi̍nyā nūu̍ hāndu̍ nya̍ chōo̍ la̍ŋ, lā cho̍ bɛ̍ɛ̍ la̍ bɔ̍ɔ̍ le̍, lā ya̍ I̍ ha̍ndū 
ni̍ŋ nya̍ chōo̍ la̍ŋ bɛ̍ɛ̍ la̍ hi̍a̍ū ni̍ŋ. Fi̍nyā nūu̍ ndu̍ ndu̍ a̍ kpātūēī yɔ̄ŋɛ̄i̍ ndu̍ o̍o̍ lu̍a̍ā 
nya̍ ni̍, kɛ̍ ya̍ ya̍ kpātūe̍i̍ nɔ̍ chīli̍ŋndo̍ŋ o̍ bōlle̍ ve̍, a̍ ndi̍ ya̍ I̍ wa᷅ ni̍ŋ nya̍ sɔ᷄ŋnde̍ ni̍.” 

12O̍ ko̍ŋ, mi̍ lɔ̍ɔ̍ le̍ya̍a̍ wo̍ fūūlūū. Chɛ̄lōbo̍wām po̍ Ne̍ba̍tī wo̍ ni̍, a̍ wānāā tūa̍a̍ kpo̍u̍ 
ma̍ cha᷄ŋ ma̍ kūā nāa̍ Lūɛ̄hōbo̍wām chu̍a̍. 

13Sīlā bɛ̄ndūa̍a̍ ha̍ā ā sīla̍ Lūɛ̄hōbo̍wām ndo̍ ō ye᷄ŋ nda̍ lānī le̍, mbo̍ mūlūl wāŋnda̍ 
ŋu̍a̍sū ŋūāsū. 

14Nyɛ̄ chūāā pīāāndūa̍a̍ ā dīmu̍l ndu̍ wo̍, ndu̍ ko̍ni̍ o̍ to᷅l kɔ̄ɔ̄lī ni̍. Mbo̍ dīmūl nda̍ 
āā, “Fi̍nyā nūu̍ hāndu̍ nya̍ wōlɔ̄ɔ̄lā lūsu̍lɛ̍i̍la̍ŋ chōo̍, kɛ̍ lā ya̍ I̍ ha̍ndū ni̍ŋ nya̍ chōo̍ 
la̍ŋ, la̍ŋ bɛ̍ɛ̍ la̍ hi̍a̍ū ni̍ŋ lu̍su̍l. Fi̍nyā nūu̍ ndu̍ ndu̍, a̍ kpātūēī yɔ̄ŋɛ̄i̍ ndu̍ o̍o̍ lu̍a̍ā nya̍ 
ni̍, kɛ̍ ya̍ ya̍, kpātūe̍i̍ nɔ̍ chīli̍ŋndo̍ŋ o̍ bōlle̍ ve̍, a̍ ndi̍ ya̍ I̍ wa᷅ ni̍ŋ nya̍ sōŋgɔ̄ɔ̍ ni̍.” 

15O̍ ko̍ŋ, mi̍ Chɛ̄lōbo̍wām o̍ kɛ̍ɛ̄ nyɛ̄ wāŋnda̍ ā dīmu̍l ndu̍ le̍ tōsāa̍ wo̍. Ndu̍yɛ̍ 
Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ to̍sa̍ ni̍ mi̍ he̍ī ī yɔ̄nu᷄ŋ. Kāni̍ fo̍ndōle̍, nyɛ̄ o̍ dɔ̍ū sīndɛ̄ 
A̍hi̍chā, wāna̍ su̍a̍ā le̍ Mɛ̄lɛ̄ka̍ wo̍ o̍ sōndō, wānā wa̍ā Si̍lɔ̄ɔ̄ chi̍e̍e̍ a̍ Chɛ̄lōbo̍wām, 
po̍ Ne̍ba̍tī wo̍ o̍kɔ̄ɔ̄ wo̍, ndu̍ o̍o̍ ye̍e̍ma̍ mī ndu̍ o̍o̍ chi̍ŋa̍ lāsōndō. 

16Mɛ̄ɛ̍ wāŋnda̍ ha̍ā ā chē māā Lūɛ̄hōbo̍wām o̍ kɛ̍ɛ̍ nda̍ dīōm, ma̍ dīmī chōo̍ cho̍o̍ 
āā, “Na̍a̍ ŋ̄ cho̍ lɛ̍ yu̍ŋgu̍ Dēēve̍ wo̍ o̍ bā bɛ̄ŋgu̍ le̍, fo̍ndōle̍, ŋ̄ nɔ̍ tɔ̍nɔ̄ o̍ tɔ̄nɔ̄ o̍ Dēēve̍ 
po̍ Chɛ̄ɛ̍se̍ wo̍ ni᷄ŋ te̍. Le̍la̍ŋ wāŋnda̍ I̍sɔ̄lūɛ̄ī, lā chɔ̍ŋ ŋ̄ mīīŋgu᷅ŋ o̍ lāna̍a̍ lo̍. 
Lūɛ̄hōbo̍wām ko̍ma̍ lo᷅ wānāā ndūa̍a̍ chōo̍.” O̍ ko̍ŋ, I̍sɔ̄lūɛ̍i̍ya̍a̍ wa̍ ba̍ lūāŋndo̍ wa̍ 
ki̍nɛ̍i̍, ma̍ kɛ̄ɛ̄ Lūɛ̄hōbo̍wām o̍ lēmāsā ma̍ cha᷄ŋ ma̍ mīīŋgu᷄ŋ o̍ cha᷄lta̍ ndāla̍ŋ. 

17Ndu̍yɛ̍, wānāā Lūɛ̄hōbo̍wām ndu̍ o̍o̍ lo̍ ni᷅ŋ chōo̍ ma̍sā wa̍, mɛ̄ɛ̍ wānāa̍ wa̍ o̍ 
chi̍e̍e̍ŋ wa̍ o̍ būŋgɛ̄ī Chu̍dāve̍ ni᷄ŋ nda̍. 

18O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Lūɛ̄hōbo̍wām o̍ vi̍ām po̍ pi᷅lɛ̍ dīōla̍ŋ āā A̍do̍ni̍lūām, 
wāna̍ wa̍ wa̍lta̍ lēle̍e̍bi̍lɛ̄i̍la̍ŋ kpo̍u̍ bo᷅lle̍ŋ ndo̍, le̍ mbō kɔ̍ so̍ō nāa̍ I̍sɔ̄lūɛ̍i̍ya̍ chūā. 

Kɛ̍ mi̍ I̍sɔ̄lūɛ̍i̍ya̍ kɔ̍ bi̍ī ndu̍ ma̍ vīī vīī ndu̍ a̍ pōūta̍ŋ ma̍ dīī ndu̍. O̍ ko̍ŋ, mi̍ Māsā 
Bɛ̍ndōo̍ Lūɛ̄hōbo̍wām o̍ he᷅l o̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ chōo̍, mbo̍ 
nyāānu᷄ŋ mbo̍ mīīŋgū Chūlu̍sɛ̄lɛ̄m. 

19Chɔ̍ŋ ni᷅ŋ a̍ te̍le̍ŋ ko̍ŋ mbo̍ bīī a̍ pāa̍le̍ hāūle̍ŋ nde̍ŋ, I̍sɔ̄lūɛ̍i̍ya̍a̍ cho̍ bā lūāŋndo̍ 
wa̍ ki̍nɛ̍i̍, ā chɛ᷄l mī yu̍ŋgu̍ Dēēve̍ wo̍ o̍ wa̍ nda̍ chōo̍ ma̍sā le̍. 

20Mɛ̄ɛ̍ wāŋnda̍ I̍sɔ̄lūɛ̄ī kpo̍u̍ a̍ tu̍e̍ī māā Chɛ̄lōbo̍wām chɛ̍ŋ I̍chi̍pī mbo̍ hūŋ, nda̍ 
kpo̍u̍ ma̍ chūūŋgi̍āŋ na̍a̍ pi᷅lɛ̍, ma̍ yōōŋgū Chɛ̄lōbo̍wām ma̍ hu᷄ŋ si̍i̍ŋgūū ndu̍ 
māsāa̍ nda̍ chōo̍. I̍sɔ̄lūɛ̍i̍ya̍ ki̍nɛ̍i̍, wānāa̍ lo̍ le̍ yu̍ŋgu̍ Dēēve̍ wo̍ fūlāa̍ o̍ bā bɛ̄ŋgu̍ 
wa̍ mɛ̄ɛ̍ wāŋnda̍ Chu̍dā. 

Yōōŋgū Mɛl̄ɛk̄a̍ ke̍ Sīɛm̄a̍yā le̍ Māsā Bɛn̍dōo̍ Lūɛh̄ōbo̍wām ndo̍ 
(Ko̍lo̍ni̍kō Di̍i̍ŋ Ndɔ̄ɔ̍ 11:1-4) 

21Mɛ̄ɛ̍ Māsā Bɛ̍ndōo̍ Lūɛ̄hōbo̍wām o̍ fu̍u̍lu̍u̍ Chūlu̍sɛ̄lɛ̄m, mbo̍ chūūŋgīāā 
so̍vɛ̄i̍ya̍a̍ cha̍ā sɔ̍ŋgɔ̄ɔ̍ chāā bɛ̄ndōo̍ wa̍, fūlāa̍ o̍ yu̍ŋgu̍ Chu̍dā wo̍ chōo̍, a̍ yu̍ŋgu̍ 
Bɛ̍ŋnja̍mīŋ ndo̍, wāa̍la̍ŋ kɛ̄mɛ̄ a̍ be̍le̍-ŋɔ̍ma̍a̍ (180,000). Ndu̍ o̍o̍ ye̍e̍ma̍ le̍ kɔ̄la̍ŋ 
sɔ̍ŋgɔ̄ɔ̍ a̍ yu̍ŋgu̍la̍ŋ I̍sɔ̄lūɛ̄ī, la̍ wa̍ bā lūāŋndo̍ la̍ŋ, le̍ mī nda̍ a̍a̍ mi̍i̍ŋgu̍ ndu̍ o̍ bā 
bɛ̄ŋgu̍. 

22Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ ke᷅ Sīɛ̄ma̍yā, wāna̍ su̍a̍ā le̍ Mɛ̄lɛ̄ka̍ yōōŋgōo̍. 

23Mbo̍ dīmūl ndu̍ a̍a̍, “Di̍mu̍l Lūɛ̄hōbo̍wām, po̍ Sɔ̍lɔ̍mɔ̄ŋ ndo̍, o̍ cho̍ Māsā Bɛ̍ndōo̍ 
Chu̍dā wo̍, a̍ I̍sɔ̄lūɛ̄ī tūa̍a̍ a̍ cho̍ o̍ būŋgɛ̄ī Chu̍dā ve̍, a̍ o̍ būŋgɛ̄ī Bɛ̍ŋnja̍mīŋ ni᷄ŋ nda̍ 
māā, 

24Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, ‘La̍ ku̍ā mī lā sɔ̍ŋgā a̍ wānāya᷅ŋ nyāa̍ŋ te̍. Kāni̍ fo̍ndōle̍, 
ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ to̍sa̍ ni̍ mi̍ he̍ī yɔ̄nu᷄ŋ. Le̍la̍ŋ, wānā o̍ wānā lā 
mīīŋgu̍ o̍ lā nya̍lo̍.’ ” Ndu̍yɛ̍ ma̍ chɛ̄l nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l nda̍ wo̍, wānā o̍ 
wānā ku̍e̍ lɛ̍ mbō sɔ̄ŋga̍ a̍ Chɛ̄lōbo̍wām te̍. 

Chɛl̄ōbo̍wām kɛɛ̍ ̍Mɛl̄ɛk̄a̍ dīōm 
25Chi̍e̍e̍ pi᷅lɛ̍ wa̍ o̍ lɛ̄ŋndē īpēmbūle̍ŋ E̍fi̍lūēm dīōla̍ŋ āā Si̍ɛ̍kɛ̄m. Mi̍ Māsā Bɛ̍ndōo̍ 
Chɛ̄lōbo̍wām o̍ lo᷅ o̍ ko̍ŋ mbo̍ kɔ̍ si̍i̍ŋgūū ndu̍ chi̍e̍e̍ ndɔ̍ lēmāsā, ndu̍yɛ̍ mbo̍ māndā 
ndu̍ ō kālā ka̍la̍ māā bā o̍ bā chɔ̄ū ndu̍ o̍o̍ ke̍ī mbō lūɛ̄ī lo̍ŋ te̍. Mɛ̄ɛ̍ te̍le̍ŋ ti̍ŋ hīo̍u̍, 
mbo̍ mālnu᷄ŋ mbo̍ kūā vɛ̄lɛ̄ Pɛ̍nūɛ̄l chi̍e̍e̍. Ndu̍ bɛ̍ɛ̍ mbo̍ kɔ̍ to̍sā ndu̍ le̍nde̍, mɛ̄ɛ̍ o̍ 
to̍sa̍ a̍ chi̍e̍e̍ tāso̍o̍ yɛ̍. 

26-27Pāa̍le̍ pi᷅lɛ̍, mi̍ Māsā Bɛ̍ndōo̍ Chɛ̄lōbo̍wām o̍ cha᷅l mbo̍ kāndū yīya᷄ŋndo̍ o̍ kɔ̄l 
ni᷄ŋ. Mbo̍ dīmī āā, “Mɛ̄ɛ̍ ya̍ I̍ cho̍ chɔ̄ɔ̍ yɛ̍, tē wānāā nīa̍a̍ ha̍ā ā lo̍ kɔ̄la̍ŋ sa̍lāla̍ŋ 
sōlīo̍o̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Chūlu̍sɛ̄lɛ̄m pɛ̍, nda̍ kpo̍u̍ ā chō ya̍ fāŋa᷄ŋ kɔ̍ɔ̍lī 
mā hīōūnu᷄ŋ Māsāa̍ Lūɛ̄hōbo̍wām kɔ̄ɔ̄lī, o̍ cho̍ Chu̍dā wo̍, o̍ ko̍ŋ mā dīī ya̍.” 

28Mɛ̄ɛ̍ Māsāa̍ Chɛ̄lōbo̍wām o̍ chi̍i̍ yīya᷄ŋ a̍ sūɛ̍i̍ he̍ī o̍kɔ̄ɔ̍, mbo̍ tēēŋgīāā ko̍o̍līi̍yo̍ŋ 
mbo̍ tūūlā nāūwa̍ ā ŋīɔ̍ɔ̍ŋ a̍ mu̍ŋ. Mbo̍ lō o̍ ko̍ŋ mbo̍ dīmūl wāŋnda̍ I̍sɔ̄lūɛ̄ī āā, “Ō 
cho̍ lɛ̍ hāū le̍ nya̍ bīī kɔ̄la̍ŋ Chūlu̍sɛ̄lɛ̄m le̍ Mɛ̄lɛ̄ka̍ sōōlūūwo̍ le̍. Le̍la̍ŋ lā pɛ̄ŋgi̍ wɔ̍ 
ni᷅ŋ kɔ̄la̍ŋ ndo̍ŋ. Wāŋnda̍ I̍sɔ̄lūɛ̄ī, mɛ̄lɛ̄ka̍ā nyāa̍ so̍li̍ nya̍ o̍ chɛ̄le̍ŋ ni᷄ŋ I̍chi̍pī wa̍ nda̍ 
cho̍ ha̍ā ni̍, chɔ̍ŋ ni᷅ŋ a̍ hāū lā wa̍ ni᷅ŋ nda̍ sōōlūūwo̍.” 

29Mbo̍ chūā nāūwāā o̍ tu̍u̍la̍ ka̍ŋ a̍ ko̍o̍līi̍yo̍ŋ nda̍ ō pīlɛ̍ mbo̍ kɛ̄sī Bɛ̍tɛ̄ɛ̄l chi̍e̍e̍, mbo̍ 
chūā ō pīlɔ̍ɔ̍ mbo̍ yāā Da᷅ŋ chi̍e̍e̍. 

30O̍ ko̍ŋ, wāŋnda̍ I̍sɔ̄lūɛ̄ī nda̍ a̍a̍ ku̍ē lɛ̍ Mɛ̄lɛ̄ka̍ sōōlūūwo̍ Chūlu̍sɛ̄lɛ̄m te̍, nāūwa̍ 
ha̍ā nda̍ a̍a̍ ku̍ā ni᷅ŋ sōōlūūwo̍ Bɛ̍tɛ̄ɛ̄l a̍ Da᷅ŋ ni̍. Ndu̍yɛ̍ mi̍ sūɛ̍i̍ he̍ī tɛ̄ɛ̄mbūū Mɛ̄lɛ̄ka̍ 
kɔ̄l ta̍u̍ ta̍u̍, fo̍ndōle̍ le̍ mɛ̄ɛ̍ wāŋnda̍ ha̍ā kɛ̄ɛ̍ ndu̍ dīōm mī nda̍ a̍a̍ ku̍ā ni᷅ŋ pɔ̍ɔ̍li̍ Da᷅ŋ 
chi̍e̍e̍ le̍ nāūwo̍ sōōlūūwo̍ yɛ̍. 

31O̍ ko̍ŋ kɔ̍ɔ̍lī, mi̍ Chɛ̄lōbo̍wām o̍ ta̍ŋgūl vɛ̄lɛ̄ fo̍ndāŋndā lāsōōlu̍u̍la̍ che᷅le̍ŋ o̍ 
pēmbo᷄ŋ chōo̍. Mbo̍ lō o̍ ko̍ŋ mbo̍ hɛ̄lī wāŋnda̍, ā nda̍ a̍a̍ fu̍la̍ bɛ̍ɛ̍ o̍ yu̍ŋgu̍ wānāā 
sōlīāā lāsa̍lā chōo̍ le̍ wa̍, mbo̍ sīīŋgūū nda̍ wānāā sōlīāā lāsa̍lā le̍ sa̍lāla̍ŋ sōlīo̍o̍ o̍ 
mɛ̄lɛ̄ka̍ā chēle̍ŋnda̍ lo̍. 

Mɛl̄ɛk̄a̍ tɛɛ̄m̄bu̍u̍ sōōlu̍u̍la̍ŋ Bɛt̍ɛɛ̄l̄ 
32O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chɛ̄lōbo̍wām o̍ hɛ̍lī te̍le̍ŋ ndo̍ o̍ ndāa̍, ō nda̍ kpo̍u̍ 
nda̍ a̍a̍ chu̍ūŋgi̍āŋ mā bīī bɔ̄ŋa᷅ŋ bɛ̄ndū dīāā nyɛ̄ dīa̍a̍ wo̍, mɛ̄ɛ̍ nda̍ bīī nu̍a̍ā ho̍ō 
Chūlu̍sɛ̄lɛ̄m chi̍e̍e̍ o̍ lɛ̄ŋndē Chu̍dāle̍ŋ ni᷄ŋ yɛ̍. Mbo̍ dīmī māā pāŋgi̍i̍ ŋɔ̄ma̍a̍ ve̍ o̍ 
wɔ̄sīo̍o̍ ni᷄ŋ o̍ yāu̍ nda̍ ŋ̄pāŋgo̍o̍ chōo̍ mālɔ̄ tɔ̍ a̍ lē ŋūɛ̍ɛ̍nu̍, nda̍ nɔ̄ ni̍ mā bīī 
bɔ̄ŋa᷅ŋndo̍ ho̍ō. Īwɔ̄sī o̍ īwɔ̄sī Chɛ̄lōbo̍wām ndu̍ o̍o̍ ku̍ā sa̍lāla̍ŋ sōlīo̍o̍ o̍ nāūwāā o̍ 
to̍o̍si̍a̍a̍ ka̍ŋ a̍ ko̍o̍līi̍yo̍ŋ nda̍ lo̍. Mbo̍ hɛ̄lī wānāā sōlīāā lāsa̍lāa̍ Bɛ̍tɛ̄ɛ̄l chi̍e̍e̍ mbo̍ 
yɔ̄ŋ nda̍ o̍ fo̍ndāŋndā lāsōōlu̍u̍la̍ o̍ to̍o̍si̍a̍a̍ la̍ŋ kpɛ̍ kpɛ̍ le̍ sa̍lāla̍ŋ sōlīo̍o̍ o̍ nāūvāā 
kāŋ ndo̍. 

33Tē pāa̍le̍ ndɔ̄le̍ o̍ hɛ̍li̍ le̍ŋ le̍ bɔ̄ŋa᷅ŋ bɛ̄ndū dīāā nyɛ̄ dīa̍a̍ tōsāa̍ le̍ŋ lē fūūlu̍u̍ pɛ̍, ō 
kūɛ̄ Bɛ̍tɛ̄ɛ̄l ō kɔ̍ so̍lī sa̍lāla̍ŋ o̍ ma̍āŋndo̍ chōo̍ o̍ nāūwāā ka̍ŋ ndo̍. 

Māsāā Bɛ̍ndūāā Tāsi̍a̍a̍ 13 

1Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ wāna̍ Mɛ̄lɛ̄ka̍ pīlɛ̍ wāā Chu̍dā yōōŋgōo̍ 
le̍ Bɛ̍tɛ̄ɛ̄l. Mi̍ wāna̍ Mɛ̄lɛ̄ka̍a̍ ho̍ō ō mālnu᷄ŋ mbo̍ kūā Bɛ̍tɛ̄ɛ̄l. Ndu̍yɛ̍ ō kōma̍l ki̍nɛ̍i̍ 
Chɛ̄lōbo̍wām ndu̍ o̍o̍ ku̍ɛ̄ sa̍lāa̍ sōlīo̍o̍, ō wa̍ īsīsi̍ o̍ ma̍āŋndo̍ īkɛ̄i̍. 

2Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ve᷅m wāna̍ Mɛ̄lɛ̄ka̍ ho̍ō le̍ mbō kɔ̍ so̍ō a̍ ma̍āŋndo̍ 
Bɛ̍tɛ̄ɛ̄l o̍kɔ̄ɔ̄, ma̍āŋ Chɛ̄lōbo̍wām o̍ to̍o̍si̍a̍a̍ wo̍. Mi̍ wāna̍ Mɛ̄lɛ̄ka̍a̍ ho̍ō dīmī āā, “O̍o̍ 
ma̍āŋndo̍ Bɛ̍tɛ̄ɛ̄l, ma̍āŋndo̍ Bɛ̍tɛ̄ɛ̄l, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ nūm o̍kɔ̄ɔ̄ wo̍ cho̍ 
ho̍ō ni̍. Ō dīmi̍ āā, ‘Pōo̍ chō hūnɔ̄ɔ̄ vīōlɔ᷄ŋ o̍ yu̍ŋgu̍ Dēēve̍ wo̍ chōo̍, mā ke᷄ ndu̍ 
dīōla̍ŋ āā Chōōsa̍yā. Wānāā sōlīāā lāsa̍lāa̍ cho̍ ha̍ā o̍ sōōlu̍u̍la̍ yɛ̍ yɛ̍la̍ŋ mā hūŋ 
sa̍lāla̍ŋ sōlīo̍o̍ o̍ nūm chōo̍ wa̍ ki̍nɛ̍i̍, po᷄ ko̍ŋ chō nda̍ hūnɔ̄ɔ̄ dīū mbō so̍lī nda̍ sa̍lāa̍ 
o̍ nu̍m chōo̍. Ō chō hūnɔ̄ɔ̄ pāālā wāŋndā chīe̍e̍ya̍ lōmɔ̄ɔ̄ o̍ nūm cho̍o̍.’ ” 

3O̍ ko̍ŋ kɔ̍ɔ̍lī, mi̍ wāna̍ Mɛ̄lɛ̄ka̍a̍ ho̍ō ō chɔ̄m wāŋnda̍ tāāmāsi̍o̍o̍ o̍ fōōfō ko̍ŋ chōo̍ 
le̍ mā sīna̍ māā nyɛ̄ o̍ di̍mi̍ wo̍ ō chō hūnɔ̄ɔ̄ yɔ̄nɔ᷄ŋ. Mbo̍ dīmūl nda̍ āā, “Le̍ mī lā 
sīna̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nyɛ̄ o̍ di̍mi̍ ho̍ō wo̍ tōsā, lā chō chɔ̄ mī ma̍āŋndo̍ 
ho̍ō ō tɛ̄nda̍ tɛ̄ɛ̄ŋ kpa̍la̍, ndu̍yɛ̍ pūlta̍ cho̍ lēcho̍ō la̍ŋ kpo̍u̍ mī lā sɛ̄ŋi̍ŋ lɛ᷅ŋ.” 

4Mɛ̄ɛ̍ Māsāa̍ Chɛ̄lōbo̍wām o̍ tu̍e̍ī nyɛ̄ wāna̍ Mɛ̄lɛ̄ka̍a̍ ho̍ō ō sōō a̍ ma̍āŋndo̍ Bɛ̍tɛ̄ɛ̄l 
o̍kɔ̄ɔ̄ wo̍, mbo̍ yūlū bāa̍ mbo̍ dīmūl pūa̍a̍ ndūa̍a̍ chɔ̄ūwa̍ āā, “Lā bīi̍ po̍o̍ ho̍ō.” Mɛ̄ɛ̍ 
o̍ si̍ɛ̍ndi̍ bāa̍, o̍ le̍ pīlɛ̍ ni᷄ŋ kpe̍ mi̍ bāa̍ kēŋgēlā ndu̍ kpo᷅ke̍ ō nɔ̄la̍ lɛ̍ mbō tūū ndu̍ le̍. 

5Ndu̍yɛ̍ o̍ ko̍ŋ kɔ̍ɔ̍lī, o̍ lēpīlɛ̍ ni᷄ŋ kpe̍, mi̍ ma̍āŋndo̍ tɛ̄ndā, pūlta̍ wa̍ lēchōo̍ la̍ŋ kpo̍u̍ 
mī lā sɛ̄ŋi᷄ŋ lɛ᷅ŋ. Mi̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wānā su̍a̍ā le̍ ndu̍ wo̍ o̍ sōndō mbo̍ 
dīmī wo̍ ō chīŋā lāsōndō. 

6O̍ ko̍ŋ, mi̍ Māsāa̍ Chɛ̄lōbo̍wām di̍mūl wāna̍ Mɛ̄lɛ̄ka̍a̍ ho̍ō āā, “Yāndi̍i̍, pi̍ɛ̍i̍lu̍l la̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ mbō sīŋgi̍ ya̍.” O̍ ko̍ŋ kɔ̍ɔ̍lī, mi̍ wāna̍ Mɛ̄lɛ̄ka̍a̍ ō 
pīɛ̄ī Mɛ̄lɛ̄ka̍ Ya̍a̍wɛ̄ɛ̄, mi̍ Mɛ̄lɛ̄ka̍ sīŋgī ndu̍, mi̍ bā ndɔ̄ɔ̍ mīīŋgū māā pāāndū. 

7Mi̍ Māsāa̍ Chɛ̄lōbo̍wām o̍ lo᷅ o̍ ko̍ŋ mbo̍ dīmūl wāna̍ Mɛ̄lɛ̄ka̍a̍ ho̍ō āā, “ŋ̄ kɔ̍ chi̍ɛ̍ī 
ni̍ŋ mā kɔ̍ di̍ō nyɛ̄ dīa̍a̍. I̍ cho̍ lākɔ̄ nu̍m nyɛ̄ pɔ̄mbɔ̄ kē le̍ nyɛ̄ ŋ̄ tōsa̍l la̍ ho̍ō wo̍.” 

8Kɛ̍ mi̍ wāna̍ Mɛ̄lɛ̄ka̍a̍ dīmūl ndu̍ āā, “Ā yɔ᷄ŋ bɛ̍ɛ̍ mā ke̍ ya̍ sūl nūmndo̍ tɛ̄ndāa̍ tɛ̄ɛ̄ŋ 
ki̍nɛ̍i̍, I̍ ku̍ē o̍ nūmndo̍ chi̍ɛ̍ī ni̍ŋ te̍. Nyɛ̄ dīāā wāā na̍nu᷄ŋ bɛ̍ɛ̍ I̍ di᷅ le̍, kɛ̄lɛ̄ŋgāā mī 
ko̍l mɛ̄ŋndē wāā na̍nu᷄ŋ. 

9Mɛ̄lɛ̄ka̍ Ya̍a̍wɛ̄ɛ̄ di̍mu̍l la̍ māā tē I̍ hi᷅ŋ na̍nu᷄ŋ pɛ̍, māā ya̍ I̍ di̍ā nyɛ̄ dīāā wāā na̍nu᷄ŋ 
te̍, kɛ̄lɛ̄ŋgāā mī ko̍l mɛ̄ŋndē wāā na̍nu᷄ŋ, ndu̍yɛ̍ o̍ ko̍ŋ kɔ̍ɔ̍lī, nɛ̄i̍ yā I̍ hi᷅ŋ ndo̍ bɛ̍ɛ̍ 
māā ya̍ I̍ mi̍i̍ŋgū lɛ̄ a̍ ndu̍ le̍.” 

10O̍ ko̍ŋ, mi̍ wāna̍ Mɛ̄lɛ̄ka̍a̍ ho̍ō ō mīīŋgū a̍ nɛ̄ī che̍le̍ŋ, ō mīīŋgu̍ lɛ̍ a̍ nɛ̄i̍ Bɛ̍tɛ̄ɛ̄l o̍ 
hi᷅ŋ ndo̍ le̍. 

Nyɛ ̄yɔn̍u̍ŋ wa᷅na̍ Mɛl̄ɛk̄a̍a̍ Chu̍dā tɛɛ̍ŋ̄ nda̍ fin̍yā yūwɛi̍ ̍ndu̍ o̍o̍ su̍a̍ā le̍ Mɛl̄ɛk̄a̍ wo̍ wo̍ 
11Fi̍nyā pīlɛ̍ wa̍ Bɛ̍tɛ̄ɛ̄l, ndu̍ bɛ̍ɛ̍ wāna̍ su̍a̍ā le̍ Mɛ̄lɛ̄ka̍ wo̍ o̍ wa̍ ni̍ kɛ̍ ō wa̍ ni᷅ŋ ō 
yūwɛ̍i̍. Nyɛ̄ o̍ nyɛ̄ wāna̍ Mɛ̄lɛ̄ka̍a̍ Chu̍dā o̍ kɔ̍ to̍sā Bɛ̍tɛ̄ɛ̄l, fi̍nyā yūwɛ̍i̍ su̍a̍ā ho̍ō le̍ 
Mɛ̄lɛ̄ka̍ wo̍, mi̍ pūa̍a̍ ndūa̍a̍ ā hu᷄ŋ do̍u̍nu᷄ŋ ndu̍ ko̍na̍ kpo̍u̍. O̍ ko̍ŋ kɔ̍ɔ̍lī, ma̍ chɔ̄m 
ndu̍ nyɛ̄ o̍ nyɛ̄ wāna̍ Mɛ̄lɛ̄ka̍a̍ ho̍ō ō dīmu̍l Māsāa̍ Chɛ̄lōbo̍wām. 

12Mi̍ fi̍nyā ndā nyu̍nā nda̍ āā, “Nɛ̄i̍ kūɛ̍ɛ̍nɛ̍ wāna̍ Mɛ̄lɛ̄ka̍ kālāa̍ ō kūɛ̄ yɛ̄?” Mi̍ pūa̍a̍ 
ndūa̍a̍ chɔ̄m ndu̍ nɛ̄i̍ wāna̍ Mɛ̄lɛ̄ka̍a̍ ho̍ō ō kūɛ̄ wo̍. 

13Mbo̍ dīmūl nda̍ āā, “Lā bɛ̄ɛ̄ndi̍a̍l la̍ sōfɛ̍lɔ̍ɔ̍ chɔ̍ chɔ̍ I̍ tu̍āl ndu̍ kɔ̄ɔ̄lī.” O̍ ko̍ŋ, ma̍ 
bɛ̄ɛ̄ndīāl ndu̍ sōfɛ̍lɔ̍ɔ̍ mbo̍ hēl lēchōo̍, 

14mbo̍ tīsā wāna̍ Mɛ̄lɛ̄ka̍a̍ ho̍ō kɔ̄ɔ̄lī. Ō kōma̍l wāna̍ Mɛ̄lɛ̄ka̍a̍ ho̍ō īchāli̍ o̍ yɔ̄m Ɔ̍kū 
wo̍ bɛ̄ŋgu̍. Mbo̍ nyūnā ndu̍ āā, “Nu̍m cho̍ wāna̍ Mɛ̄lɛ̄ka̍ fu̍la̍ Chu̍dā wo̍ ni̍?” Mi̍ 
wāna̍ Mɛ̄lɛ̄ka̍a̍ chɛ̄l, āā, “E̍ī, ya̍ ni̍.” 

15Mi̍ fi̍nyā yūwɛ̍i̍ ndu̍ o̍o̍ su̍a̍ā ho̍ō le̍ Mɛ̄lɛ̄ka̍ wo̍ ō dīmūl ndu̍ āā, “Ŋ̄ mīīŋgu̍ chi̍e̍e̍ 
mā kɔ̍ di̍ō nyɛ̄ dīa̍a̍.” 

16Mi̍ wāna̍ Mɛ̄lɛ̄ka̍a̍ Chu̍dā di̍mūl ndu̍ āā, “Sāko̍, I̍ cho̍ mi̍i̍ŋgū le̍, kɛ̄lɛ̄ŋgāā mī de᷅ 
nyɛ̄ dīāā wāā na̍nu᷄ŋ, ɔ̄ɔ̄ mī ko̍l bɛ̍ɛ̍ mɛ̄ŋmā wāā na̍nu᷄ŋ. 

17Mɛ̄lɛ̄ka̍ Ya̍a̍wɛ̄ɛ̄ o̍ si̍la̍ ya̍ māā ya̍ I̍ di̍ā nyɛ̄ dīāā wāā na̍nu᷄ŋ te̍, māā mɛ̄ŋndē wāā 
na̍nu᷄ŋ bɛ̍ɛ̍ ya̍ I̍ ko᷅l te̍, ndu̍yɛ̍ māā ya̍ I̍ mi̍i̍ŋgū vɛ̄lɛ̄ a̍ nɛ̄i̍ ya̍ I̍ hi᷅ŋ ndo̍ le̍.” 

18Mi̍ fi̍nyā yūwɛ̍i̍ ndu̍ o̍o̍ su̍a̍ā ko̍ŋ le̍ Mɛ̄lɛ̄ka̍ wo̍ ō dīmūl ndu̍ āā, “Ya̍ bɛ̍ɛ̍ wāna̍ 
su̍a̍ā le̍ Mɛ̄lɛ̄ka̍ wo̍ ya̍ I̍ cho̍ ni̍, mɛ̄ɛ̍ nūm bɛ̍ɛ̍ chō nu̍a̍ā yɛ̍. Mɛ̄lɛ̄ka̍ Ya̍a̍wɛ̄ɛ̄ o̍ ve᷅m 
ki̍i̍la̍nɔ̍ ndɔ̄ɔ̍ mbo̍ dīmūl la̍ māā ya̍ I̍ hu̍ŋ nu̍m kɔ̄ɔ̄lī mī ŋ̄ mīīŋgu̍ chi̍e̍e̍ mī kɔ̍ ke᷅ 
nu̍m nyɛ̄ dīa̍a̍ mā dē.” Wāna̍ Mɛ̄lɛ̄ka̍a̍ ho̍ō ō sīna̍ nu̍a̍ā māā chōōla̍ŋ te̍ fi̍nyāa̍ ho̍ō 
ō chō ndu̍ dīmūllo̍ le̍. 

19O̍ ko̍ŋ, mbo̍ chɛ̄l ma̍ mīīŋgū chi̍e̍e̍ nda̍ fi̍nyāa̍ ho̍ō, mi̍ fi̍nyāa̍ ho̍ō ō kɔ̍ ke᷅ ndu̍ nyɛ̄ 
dīa̍a̍ mbo̍ dīā. 

20Ā lo᷄ īchāli̍ nyɛ᷅ dīa̍a̍ ho̍ō dīo̍o̍ o̍ ti̍bīi̍yo̍ chōo̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ fi̍nyā 
yūvɛ̄i̍ ndu̍ o̍o̍ su̍a̍ā ho̍ō le̍ Mɛ̄lɛ̄ka̍ wo̍ chu̍a̍. 

21Mi̍ wāna̍ ndu̍ o̍o̍ su̍a̍ā ho̍ō lē Mɛ̄lɛ̄ka̍ wo̍ dīmūl wāna̍ Mɛ̄lɛ̄ka̍a̍ Chu̍dā āā, “Mɛ̄lɛ̄ka̍ 
Ya̍a̍wɛ̄ɛ̄ di̍mi̍ māā nūm so̍li̍ ndu̍ dīōm. Ō dīmi̍ māā nyɛ̄ o̍ di̍mu̍l nu̍m le̍ tōsāa̍ wo̍, 
ō cho̍ ndu̍ le̍ ŋ̄ tōsa̍ ho̍ō le̍. 

22Ō dīmu̍l nu̍m māā nūm di̍ā nyɛ̄ dīāā wāā na̍nu᷄ŋ te̍, kɛ̄lɛ̄ŋgāā mā ko̍l bɛ̍ɛ̍ mɛ̄ŋndē 
wāā na̍nu᷄ŋ. Kɛ̍ ma̍ mīīŋgū ma̍ hu᷄ŋ di̍ō nyɛ̄ dīāā wāā na̍nu᷄ŋ ndu̍yɛ̍ ma̍ kōl mɛ̄ŋmā 
wāā na̍nu᷄ŋ. Le̍la̍ŋ ō dīmi̍ māā nūm chō pīɔ̍mndo̍ sɔ̄lā. Ndu̍yɛ̍ tē ā vī pɛ̍, ā chɔ᷅ ni̍ŋ 
di̍a̍llūŋ nūm vi̍lɛ̍i̍yo̍ŋ o̍ sɛ̄i̍ nya̍ yu̍ŋgo̍o̍ ni᷄ŋ te̍.” 

23Mɛ̄ɛ̍ nda̍ chīi̍ dīo̍la̍ŋ, mi̍ fi̍nyā ndu̍ o̍o̍ su̍a̍ā ko̍ŋ le̍ Mɛ̄lɛ̄ka̍ wo̍ ō bɛ̄ɛ̄ndīāl ndu̍ 
sōfɛ̍lɔ̍ɔ̍ le̍ mbō kūɛ̄. 

24Mi̍ wāna̍ Mɛ̄lɛ̄ka̍a̍ Chu̍dā o̍ he᷅l o̍ sōfɛ̍lɔ̍ɔ̍ chōo̍ mbo̍ bīī kɔ̄la̍ŋ. O̍ ko̍ŋ, mi̍ 
kpɔ̍kūŋndo̍ kēī ndu̍ dēlɔ̄ɔ̄ chōo̍ o̍ nɛ̄ī mbo̍ dīī ndu̍, kɛ̍ ō di̍ di̍a̍llūŋ ndɔ᷄ŋ te̍. Kpɔ̍kūŋ 
kōŋ ni̍, sōfɛ̍lɛ̍ o̍ wa̍ kɔ̄la̍ŋ chōo̍ wo̍ ni̍, ma̍ sīm dīāllūŋ ndɔ̄ŋ vi̍lɛ̍i̍ mu̍ŋ īkɛ̄i̍ o̍ nɛ̄ī lo̍ŋ. 

25Wāŋnda̍ wā hīōūwɔ̄ɔ̍ o̍ nɛ̄ī ko̍ŋ. Ma̍ kōmāl wāna̍ Mɛ̄lɛ̄ka̍a̍ ho̍ō īhīni̍ o̍ vi̍lɛ̍i̍yo̍ o̍ 
nɛ̄ī lo̍ŋ, kpɔ̍kūŋndo̍ wa̍ ndu̍ īsīsi̍ i̍kɛ̍i̍, lātūlū a̍ sōfɛ̍lɛ̍ o̍ wa̍ kɔ̄la̍ŋ chōo̍ wo̍. Ma̍ kūā 
Bɛ̍tɛ̄ɛ̄l chi̍e̍e̍ ma̍ kɔ̍ di̍mūl wāŋnda̍. 

26Mɛ̄ɛ̍ fi̍nyā yūvɛ̍i̍ ndu̍ o̍o̍ su̍a̍ā ho̍ō le̍ Mɛ̄lɛ̄ka̍ wo̍, tūēī a̍ ndi̍ o̍kɔ̄ɔ̍, mbo̍ dīmī āā, “Ō 
kɛ̄ɛ̍ wa᷅ wa᷅na̍ Mɛ̄lɛ̄ka̍a̍ Chu̍dā le̍ cho̍ ko̍ŋ i̍hi̍ni̍ o̍ vi̍lɛ̍i̍yo̍ le̍. Ndu̍ so̍li̍ Mɛ̄lɛ̄ka̍ Ya̍a̍wɛ̄ɛ̍ 
dīōm ni̍, mi̍ Mɛ̄lɛ̄ka̍ dīmī māā ō nɔ̄ mbō sɔ̄la̍ pīɔ̍mndo̍. I̍ che᷅ māā ō wā ni̍ŋ ndu̍ 
Mɛ̄lɛ̄ka̍ Ya̍a̍wɛ̄ɛ̄ o̍ ve᷅m nu̍a̍ā kpɔ̍kūŋndo̍ ni̍ mbo̍ kɔ̍ sɛ̍ɛ̍sīāā ndu̍.” 

27Mi̍ fi̍nyāa̍ ho̍ō dīmūl pūa̍a̍ ndūa̍a̍ āā, “Lā bɛ̄ɛ̄ndi̍a̍l lɔ̍ ya̍ sōfɛ̍lɔ̍ɔ̍ chɔ̍ chɔ̍ I̍ ku̍ā lo̍ŋ.” 
Ma̍ bɛ̄ɛ̄ndīāl ndu̍ sōfɛ̍lɔ̍ɔ̍, 

28mbo̍ hēl lēchōo̍ mbo̍ kūā. Ō ko̍ma̍l wāna̍ Mɛ̄lɛ̄ka̍a̍ ho̍ō īhīni̍ o̍ vi̍lɛ̍i̍yo̍ o̍ nɛ̄ī, sōfɛ̍lɛ̍ 
ndɔ̄ɔ̍ ni̍, kpɔ̍ku᷄ŋ di̍ī ndu̍ ko̍ŋ ndo̍ ni̍, ā wa̍ ndu̍ īsīsi̍ i̍kɛ̍i̍. Ndu̍yɛ̍ mɛ̄ɛ̍ kpɔ̍kūŋ kōŋ ō 
dīī ndu̍, ō tōsa̍ nyɛ᷅ o̍ nyɛ̄ a̍ dīāllūŋ ndɔ᷄ŋ te̍, kɛ̄lɛ̄ŋgāā mbō pīla̍ŋ bɛ̍ɛ̍ sōfɛ̍lɛ̍ ndɔ̄ɔ̍. 

29O̍ ko̍ŋ, mi̍ fi̍nyā yūvɛ̄i̍ ndu̍ o̍o̍ su̍a̍ā le̍ Mɛ̄lɛ̄ka̍ wo̍ ō chūā dīāllūŋ ndɔ̄ŋ vi̍lɛ̍i̍ mu̍ŋ 
mbo̍ hāndū o̍ sōfɛ̍lɛ̍ ndɔ̄ɔ̍ chōo̍ mbo̍ mīīŋgū a̍ mu̍ŋ chi̍e̍e̍, le̍ mbō kɔ̍ to̍sā bīīsi̍ ndɔ̄ɔ̍, 
ndu̍yɛ̍ mbō chɔ᷅ ndu̍. 

30Fāllo̍ ho̍ō ndu̍ o̍o̍ nɔ̍ sɛ̄i̍ nda̍ yu̍ŋgo̍o̍. Mi̍ fāllo̍ ho̍ō ō chɔ̄ wāna̍ Mɛ̄lɛ̄ka̍a̍ ho̍ō o̍ sɛ̄i̍ 
nda̍ yu̍ŋgu̍ ko̍ŋ ni᷄ŋ Bɛ̍tɛ̄ɛ̄l lo̍ŋ. Ndu̍ ni̍, pūa̍a̍ ndūa̍a̍ ni̍, ma̍ chāŋ cha᷄ŋndo̍ pīla̍ o̍ 
sɛ̄īyo̍ chōo̍, mbo̍ dīmī āā, “O̍o̍ chāa̍ŋ nūu̍, chāa̍ŋ nūu̍ vī fɔ̍.” 

31Mɛ̄ɛ̍ nda̍ chīi̍ ndu̍ chɔ̄ kpo̍u̍, mi̍ fi̍nyā ho̍ō dīmūl pūa̍a̍ ndūa̍a̍ āā, “Tē I̍ hu̍ŋ wu᷅ 
fɛ̍ɛ̍ŋ pɛ̍, sɛ̄i̍ na̍a̍ ŋ̄ chɔ̍ ho̍ō wāna̍ Mɛ̄lɛ̄ka̍a̍ ho̍ō wo̍, lēni᷄ŋ nya̍ chɔ᷅ ya̍ ni̍, mī lā yāmbu̍ 
dīāllūŋ nu᷄ŋ o̍ dīāllūŋ ndɔ᷄ŋ īkɛ̄i̍. 

32Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wāna̍ Mɛ̄lɛ̄ka̍a̍ ho̍ō o̍ sōndō, mbo̍ dīmī ndu̍, ō 
pīlɛ̍ bɛ̍ɛ̍ ō lo̍ ni̍ŋ le̍ yɔ̄nɔ᷄ŋndo̍ le̍. Nyɛ̄ o̍ di̍mi̍ a̍ ma̍āŋndo̍ Bɛ̍tɛ̄ɛ̄l o̍kɔ̄ɔ̄ wo̍ ni̍, nyɛ̄ o̍ 
so̍ō a̍ sōōlu̍u̍la̍ŋ o̍ chi̍o̍o̍ŋ Sāme̍e̍līāā na̍nu᷄ŋ o̍kɔ̄ɔ̄ wo̍ ni̍, mu̍ŋ kpo̍u̍ ō pīlɛ̍ bɛ̍ɛ̍ cho̍ 
lo᷅ le̍ yɔ̄nɔ᷄ŋndo̍ le̍.” 

Mɛl̄ɛk̄a̍ tūsi ̍Chɛl̄ōbo̍wām nyɛ ̄pālāa̍ chōo̍ le̍ nyɛ ̄o̍ to̍sa̍ wo̍ 
33Kɛ̍ a̍ ko̍ŋ kpo̍u̍, Chɛ̄lōbo̍wām o̍ chɛ̍l mbō sōli̍ bāla̍ŋ o̍ yɔ̄ŋ wɔ̄ɔ̍ŋndo̍ ni᷄ŋ te̍, ō wa̍ 
wɔ̄ hīōūwɔ̄ɔ̍ lāchī a̍ sɔ̄ɔ̍ŋ wɔ̄ɔ̍ŋndo̍ŋ tōsāa̍ kɛ᷅. Wānāa̍ nda̍ a̍a̍ bɛ̍nda̍ bɛ̍ɛ̍ le̍ mā wa̍ 
wānāā sōlīāā lāsa̍lā le̍ wa̍, nda̍ o̍ wa̍ chūa̍a̍ nī mbō sīīŋgūū nda̍ wānāā sōlīāā 
lāsa̍lā, le̍ mā wa̍ o̍ sōōlu̍u̍la̍ ndāla̍ yɛ̍ yɛ̍la̍ŋ. Wāna̍ ye̍e̍mā ko̍ le̍ sīmnɔ᷄ŋndo̍ wānā 
so̍līāā lāsa̍lā ō chūā ko̍ŋ. 

34Yɔ̄ŋ wɔ̄ɔ̍ŋ Chɛ̄lōbo̍wām wa̍ ho̍ō tōsāa̍ wo̍, ndu̍ tōsā ni̍ mi̍ dɛ̍nɛ̍ pa̍lāā bɛ̄ndōo̍ ō 
hu᷄ŋ to᷅l o̍ yu̍ŋgu̍ ndɔ̄ɔ̍ chōo̍ o̍ mɛ̄ɛ̄lu̍la̍ŋ. Nda̍ kpo̍u̍, ma̍ hu̍ŋ chu̍ū kpo̍u̍, ō pīlɛ̍ bɛ̍ɛ̍ 
ō lo̍ o̍ chi̍e̍ēŋndo̍ chōo̍ le̍. 

Māsāā Bɛ̍ndūāā Tāsi̍a̍a̍ 14 

A̍ pīɔm̍ po̍ Māsāa̍ Chɛl̄ōbo̍wām ndo̍ o̍kɔɔ̄ ̄
1Mi̍ ī yɔ̄nu̍ŋ mi̍ Ābi̍chā po̍ Māsāa̍ Chɛ̄lōbo̍wām ndo̍ ō dēl a̍ nāa̍. 

2-3O̍ ko̍ŋ, mi̍ Chɛ̄lōbo̍wām o̍ di̍mūl la̍a̍ ndɔ̍ āā, “To̍o̍si̍a̍ŋ mā kūɛ̄ Si̍lɔ̄ɔ̄ chi̍e̍e̍ nāa̍ 
wāna̍ su̍a̍ā le̍ Mɛ̄lɛ̄ka̍ wo̍ A̍hi̍chā chu̍ā, o̍ di̍mi̍ māā ya̍ I̍ cho̍ sīmnɔ᷄ŋ ma̍sāa̍ I̍sɔ̄lūɛ̄ī 
yo̍, mā kɔ̍ nyu̍nā ndu̍ a̍ sūɛ̍i̍ nāā pōo̍mbɔ̄ɔ̍ ho̍ō o̍kɔ̄ɔ̄. Ō chō lākɔ̄ nu̍m kɔ̄l kīndī tē 
pōo̍mbɔ̄ɔ̍ ho̍ō ō chīndā ni̍ŋ ɔ̄ɔ̄, tē ō chi̍ndā ni̍ŋ tē. Tē a̍ wa̍ kɔ̄la̍ŋ pɛ̍, a̍ chu̍a̍ 
bēe̍ndīi̍yo̍ kpūŋgba᷄ŋ tɔ̍, a̍ ke̍kīi̍yo̍ ō ti᷄ŋ, a̍ līa̍a̍ŋ kpɛ̍ɛ̍nɛ̍i̍ cha̍, a̍ yo̍o̍ ndu̍ o̍ bā. Kɛ̍ 
ndu̍yɛ̍ tē a̍ wa̍ kɔ̄la̍ŋ pɛ̍, to̍sā mī wāŋnda̍ sīna̍ māā la̍a̍ nūu̍ le̍ ŋ̄ cho̍ le̍, tē a̍ wa̍ 
kɔ̄la̍ŋ pɛ̍, a̍ to̍o̍si̍a̍ŋ to̍o̍sīa̍ŋ wāŋnda̍ bi̍ī nu̍m bīlā le̍ wo̍.” 

4O̍ ko̍ŋ, mi̍ la̍nɔ̍ɔ̍ Chɛ̄lōbo̍wām tōōsīa̍ŋ mbo̍ kūā. Ndu̍yɛ̍ A̍hi̍chā o̍ wa̍ ni᷅ŋ ō yūvɛ̍i̍ 
ku̍ndɛ̍ɛ̄ bɛ̄ndū, ndu̍ o̍o̍ chi᷅ lɛ̍ le̍. 

5Kɛ̍ chūa̍a̍ ho̍ō ō lo̍ la̍nda̍ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl A̍hi̍chā āā, “La̍nɔ̍ɔ̍ 
Chɛ̄lōbo̍wām o̍ cho̍ hūnɔ̄ɔ̍ nāa̍ nūm chu̍a̍ le̍ mbō hu᷄ŋ nyu̍nā nu̍m a̍ nāā po̍ ndɔ̄ɔ̍ 

o̍kɔ̄ɔ̄.” Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m A̍hi̍chā nyɛ̄ o̍ nɔ̍ mbō dīmu̍l chūa̍a̍ ho̍ō 
wo̍. Mɛ̄ɛ̍ la̍nɔ̍ɔ̍ Chɛ̄lōbo̍wām o̍ fu̍u̍lu̍u̍, mbo̍ tōsā māā wānā che᷅le̍ŋ pɔ̍ o̍ cho̍ ni̍. 

6Kɛ̍ mɛ̄ɛ̍ A̍hi̍chā o̍ tu̍e̍ī ndɔ̍ɔ̍ pēlo̍ŋ o̍ dīō mbo̍ sīnā māā la̍nɔ̍ɔ̍ Māsāa̍ Chɛ̄lōbo̍wām 
hi᷅ŋ ni̍. Mbo̍ dīmūl ndu̍ āā, “Lu̍ɛ̍i̍, la̍nɔ̍ɔ̍ Chɛ̄lōbo̍wām. I̍ si̍nā māā nu̍m cho̍ hūnɔ̄ɔ̍ 
ho̍ō ni̍. Vɛ᷅ ma̍ wā ya̍ kāŋgālāa̍ tōsāllo̍, mā tōsā māā wānā che᷅le̍ŋ pɔ̍ ŋ̄ chō ni̍? I̍ nɔ̍ 
yōōŋgū wɔ̄ɔ̍ŋndo̍ o̍ so̍ndō le̍ nya̍. 

7Kɔ̍ mā kɔ̍ di̍mūl pɔ̍nɔ̍ nu̍m māā nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ wo̍ 
cho̍ ho̍ō ni̍. Ō dīmi̍ āā, ‘Chɛ̄lōbo̍wām, ya̍ hɛ̍li̍ nu̍m I̍sɔ̄lūɛ̍i̍ya̍ tɛ̄ɛ̄ŋ ni̍ mi̍ si̍i̍ŋgūū nu̍m 
māsāa̍ bɛ̍ndōo̍ wānāā nīa̍a̍ chōo̍. 

8O̍ Dēēve̍ lo̍ chi̍ɛ̍ī ni᷅ŋ māsāle̍ŋ nde᷅ŋ lē wa̍ ni̍, mi̍ lo᷅ o̍ ko̍ŋ mi̍ so̍lī le̍ŋ o̍ ndu̍ lo̍ chi̍ɛ̍ī 
ni̍ŋ mi̍ ke᷅ nu̍m. Kɛ̍ a̍ to̍sa̍ nyɛ᷅ hi̍nī ya̍ kɔ̄llo̍, māā bu̍ɛ̍ī nūu̍ Dēēve̍ le̍. Dēēve̍ wāna̍ 
ndu̍ o̍o̍ tu̍e̍ī ya̍ dīōmndo̍ o̍ wa̍ ni̍. Nyɛ̄ o̍ nyɛ̄ ya̍ I̍ di̍mu̍l ndu̍ le̍ tōsāa̍, mbo̍ dūāū kɔ̄l 
ndɔ̄ɔ̍ kpo̍u̍ o̍ ndu̍ tōsāa̍ ni᷄ŋ. Le̍ te̍le̍ŋ o̍ te̍le̍ŋ nyɛ᷄ hi̍nī ya̍ kɔ̄llo̍ wo̍, ndu̍ ndu̍ o̍o̍ to̍sā 
ni̍. 

9Kɛ̍ nūm nūm yɔ̄ŋ wɔ̄ɔ̍ŋ ŋ̄ tōsa̍ wo̍ māsāa̍ ke̍e̍ku̍ nu̍m lāchī I̍sɔ̄lūɛ̄ī ki̍nɛ̍i̍ ya̍, ō pīlɛ̍ 
bɛ̍ɛ̍ to̍sa̍ wɔ̍ yɔ̍ŋ wɔ̄ɔ̍ŋ su̍u̍ wa̍ā le̍nde̍ māā nūm te̍. Ya̍ Mɛ̄lɛ̄ka̍ hɛ̍li̍ nu̍m ni̍, mi̍ 
si̍i̍ŋgūū nu̍m māsāa̍ lɛ̄ŋnde̍ŋ nde᷅ŋ, kɛ̍ ma̍ lō o̍ ko̍ŋ ma̍ kɛ̄ɛ̄ ya̍, ma̍ tōōsīāā nyɛ̄m 
chēle̍ŋ a̍ yɔ̄mnde̍, ndu̍yɛ̍ a̍ ko̍o̍līi̍ŋ te̍e̍ŋgīa̍ŋ mā sōōlūū mu̍ŋ māā mɛ̄lɛ̄ka̍ā nūm. 
Nyɛ̄ kōŋ kpe̍e̍kpe̍i̍ to̍sa̍ ni᷅ŋ ni̍ mi̍ du̍a̍u̍nu᷄ŋ tu̍mbe̍ a̍ nūm. 

10Le̍ nyɛ̄ ŋ̄ tōsa̍ ko̍ŋ ndo̍, I̍ cho̍ hūnɔ̄ɔ̄ yu̍ŋgu̍ nu̍mndo̍ nyɛ̄ pālāā bɛ̄ndōo̍ tūsī chōo̍. 
Wānā pɔ̍nɔ̍ o̍ wānā pɔ̍nɔ̍ cho̍ o̍ nūmndo̍ chi̍ɛ̍ī ni̍ŋ, ō wa̍ chɛ᷅ ō wa᷅ chɛ̄ le̍, I̍ cho̍ 
hūnɔ̄ɔ̄ chīī a̍ nda̍ mī ba̍su̍ nda̍ mɛ̄ɛ̍ yīŋnde̍ŋ lē bāsū nu̍a̍ā bīl vēsɛ̍i̍yo̍ yɛ̍. 

11A̍ sɔ̍lā ni̍ŋ pi̍ɔ̍mnda̍ŋ o̍ chi̍e̍e̍ kɔ᷅llo̍ ni᷄ŋ nda̍, tūŋnda̍ cho̍ dīāllūŋ nda᷄ŋ dīo̍ ni̍. O̍ 
ko̍ŋ kɔ̍ɔ̍lī, a̍ cho̍ pīɔ̍mnda̍ŋ sɔ̄lā yōndōla̍ŋ ni᷄ŋ nda̍, mī yi̍bɛ̍i̍ya̍ dē dīāllūŋ nda᷄ŋ. Ya̍ 
Mɛ̍lɛ̄ka̍ Ya̍a̍wɛ̄ɛ̍ so̍ō ni̍.’ ” 

12Mɛ̄ɛ̍ A̍hi̍chā o̍ chi̍i̍ ndu̍ yōōŋgōo̍ ho̍ō dīmūl kpo̍u̍, mbo̍ dīmūl ndu̍ āā, “Chɔ̍ŋ ni̍ko̍ 
mā mi̍i̍ŋgu̍. Sūɛ̍i̍ ŋ̄ hīŋ yɛ̄ le̍ ndi̍ ve̍, po̍ nu̍m kōŋ cho̍ chi̍ndā le̍. Mālɔ̄ɔ̄ ŋ̄ chō na̍nu᷄ŋ 
ndo̍, dīmīo̍o̍ nu̍āā mā he̍l chi̍e̍e̍ mbō mālnu̍ŋ kɔ᷅l. 

13Wānā o̍ wāna̍ cho̍ I̍sɔ̄lūɛ̄ī, ā chō cha᷄ŋ le̍ pōo̍mbɔ̄ɔ̍ ho̍ō. O̍ ko̍ŋ kɔ̍ɔ̍lī, mā chu̍a̍ ndu̍ 
mā kɔ̍ chɔ᷅ ndu̍. Ndu̍yɛ̍ o̍ yu̍ŋgu̍ Chɛ̄lōbo̍wām ndo̍ chōo̍ ki̍nɛ̍i̍, pōo̍mbɔ̄ kōŋ ndu̍ 
pīlɛ̍ kpe̍ cho̍ chɔ̄ sɔ̄vi̍ɔ̍ɔ̍ sɔ̄lā ni̍. Kāni̍ fo̍ndōle̍, ndu̍ pīlɛ̍ kpe̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ 
kɔ̄l o̍ chīɛ̍i̍ Chɛ̄lōbo̍wām ndo̍ ni᷄ŋ ni̍. 

14Ndu̍yɛ̍ ō fūla̍ o̍ ko̍ŋ kɔ̍ɔ̍lī, Mɛ̄lɛ̄ka̍ Ya̍a̍wɛ̄ɛ̄ di̍mi̍ māā ō chō hūnɔ̄ɔ̄ māsā che᷅le̍ŋ 
chūā I̍sɔ̍lūɛ̄ī, o̍ cho̍ hūnɔ̄ɔ̄ yu̍ŋgu̍ Chɛ̄lōbo̍wām ndo̍ tɛ̄ɛ̄mbūū mbō bāsu̍ nda̍ tɛ̍ɛ̍ 
wo̍. Ndu̍yɛ̍ ō bēndu̍ lɛ̍ ni̍ŋ bɛ̍ɛ̍ ti᷅ŋ te̍, mī he̍ī yɔ̄nu̍ŋ. 

15Mɛ̄lɛ̄ka̍ Ya̍a̍wɛ̄ɛ̄ di̍mi̍ māā ō chō hūnɔ̄ɔ̄ I̍sɔ̄lūɛ̍i̍ya̍ nyɛ̄ pālāa̍ tūsī chōo̍, mī I̍sɔ̄lūɛ̄ī 
o̍ hi̍i̍lu̍ŋ kpo̍u̍ mɛ̄ɛ̍ mɛ̄ŋnda̍ŋ mā hīīlūū nu̍a̍ā bīl pūīyāa̍ o̍ pēēlo̍ yɛ̍. Lɛ̄ŋndē kɛ̄ndɛ̄lē 
o̍ ke̍ le᷅ŋ fi̍nyāā ndāā ma̍māa̍ māā nyɛ̄ nda̍ le̍ŋ, ō chō nda̍ hūnɔ̄ɔ̄ sōlī lēni᷄ŋ mbo̍ 

tōsa̍ mā sɛ̄ŋi̍ŋ a̍ nda̍ o̍ lɛ̄ŋnde̍ cho̍ o̍ Pēē Bɛ̍ndōo̍ Yūfi̍lu̍a̍tīī le̍e̍lōo̍ le̍ŋ ni᷄ŋ kpo̍u̍. 
Wāŋnda̍ I̍sɔ̄lūɛ̄ī a̍ to̍sa̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍ ta̍u̍ ta̍u̍. Kāni̍ 
fo̍ndōle̍, le̍ mɛ̄ɛ̍ nda̍ kɛ̄ɛ̍ ndu̍ ma̍ mūli᷄ŋ mɛ̄lɛ̄ka̍a̍ lāāndūāā nda̍ tōōsi̍a̍a̍ a̍ bālā 
ndāla̍ŋ mā vēēlū nda̍ āā A̍si̍ɛ̍lūā wa̍ sōōlūūwo̍ yɛ̍. 

16Le̍ yɔ̄ŋ wɔ̄ɔ̍ŋ Chɛ̄lōbo̍wām o̍ to̍sa̍, ndu̍yɛ̍ mbo̍ tōsā mi̍ I̍sɔ̄lūɛ̍i̍ya̍ ā sīmnu᷄ŋ wa̍nāā 
yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l lo̍, nyɛ̄ kōŋ Mɛ̄lɛ̄ka̍ chō nda̍ bāa̍ fāŋā chōo̍ ni̍, mī 
ya̍a̍mɔ̍ɔ̍wa̍a̍ ndāa̍ ā tīu̍ nda̍ bā.” 

17O̍ ko̍ŋ kɔ̍ɔ̍lī, mi̍ la̍nɔ̍ɔ̍ Māsāa̍ Chɛ̄lōbo̍wām o̍ ma̍lnu᷄ŋ mbo̍ mīīŋgū Tɛ̍ɛ̍sāā chi̍e̍e̍. 
Ndu̍yɛ̍ dīmīo̍o̍ nu̍a̍ā mbo̍ lūēī pēlēi̍ o̍ ndu̍ lo̍ chīɛ̄ī ni̍ŋ, mi̍ pōo̍mbɔ̄ɔ̍ mālnu᷄ŋ kɔ̄l. 

18I̍sɔ̄lūɛ̍i̍ya̍ kpo̍u̍ ma̍ chāŋ le̍ pōo̍mbɔ̄ɔ̍ ho̍ō. O̍ ko̍ŋ kɔ̍ɔ̍lī ma̍ chūā ndu̍ ma̍ kɔ̍ chɔ᷅ 
ndu̍. Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wāna̍ su̍a̍ā le̍ ndu̍ wo̍ A̍hi̍chā o̍ sōndō mbo̍ 
dīmī, ō pīlɛ̍ bɛ̍ɛ̍ ō de᷄l lɛ᷅ŋ te̍. 

A̍ pīɔm̍ Māsāa̍ Chɛl̄ōbo̍wām ndo̍ o̍kɔɔ̄ ̄
19Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chɛ̄lōbo̍wāmnde̍ŋ bɛ̄ŋgu̍ wo̍ŋ ki̍nɛ̍i̍, lɛ̄ŋīī o̍ 
sɔ̍ŋga̍ ve̍ ni̍, mɛ̄ɛ̍ o̍ wa̍ wāŋnda̍ bīyɔ̄ɔ̍ yɛ̍ ni̍, mu̍ŋ kpo̍u̍, ŋ̄ chō ŋ̄ pōōnyīāā o̍ yāu̍ 
sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

20Māsāa̍ Chɛ̄lōbo̍wām o̍ to̍sa̍ māsāle̍ŋ I̍sɔ̄lūɛ̄ī le̍ wɔ̄sīla̍ŋ bi̍di̍i̍ŋ a̍ lā tīɔ̍ɔ̍ŋ mbo̍ wū. 
Ndu̍yɛ̍ mɛ̄ɛ̍ o̍ vi᷅, mi̍ Na̍da̍bī po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

A̍ Māsā Bɛn̍dōo̍ Lūɛh̄ōbo̍wām o̍kɔɔ̄ ̄Māsāa̍ le̍ Chu̍dā 
(Ko̍lo̍ni̍kō Di̍i̍ŋ Ndɔ̄ɔ̍ 11:5—12:15) 

21Lūɛ̄hōbo̍wām, o̍ wa̍ māsā bɛ̍ndōo̍ Chu̍dā wo̍ fi̍nyā ndɔ̍ wa̍ Sɔ̍lɔ̍mɔ̄ŋ ni̍. Ō wa̍ 
wɔ̄sīla̍ŋ be̍le̍-hi̍ɔ̍ɔ̍lu̍ a̍ ō pīlɛ̍ mbo̍ sīmnu᷄ŋ māsāa̍ Chu̍dā. Ndu̍yɛ̍ mbo̍ tōsā māsāle̍ŋ 
Chu̍dā le̍ wɔ̄sīla̍ŋ tɔ̍ a̍ lā ŋɔ᷄mmɛ̍ū. Chūlu̍sɛ̄lɛ̄m wa̍ chi̍e̍e̍ ndɔ̍ lēmāsāa̍ ni̍, chi̍e̍e̍ 
Mɛ̄lɛ̄ka̍ Ya̍a̍wɛ̄ɛ̄ pi̍la̍ hɛ̍li̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, le̍ ndu̍ wāa̍ sōōlūūwo̍ lo̍ŋ 
ndo̍. Lūɛ̄hōbo̍wām ko̍ŋ kāla̍ ndɔ̍ wa̍ Na̍a̍mā ni̍ wānā wa̍ā o̍ lɛ̄ŋndē A̍mɔ᷅nde̍ŋ ni᷄ŋ. 

22-24Kɛ̍ mi̍ wāŋnda̍ Chu̍dā a̍ to̍sā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Nda̍ bɛ̍ɛ̍ ma̍ 
lō o̍ ko̍ŋ ma̍ kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̍ dīōm ma̍ mūli᷄ŋ mɛ̍lɛ̄ka̍ā chēle̍ŋnda̍ sōōlūūwo̍. 
Ndu̍yɛ̍ ma̍ tāŋgūl sōōlu̍u̍la̍ŋ o̍ fo̍ndāŋndā yɛ̍ yɛ̍la̍ŋ le̍ wāa̍ nyɛ̄m mu᷅ŋ sōōlūūwo̍. O̍ 
ko̍ŋ kɔ̍ɔ̍lī, ma̍ sīmī nyɛ̄la̍ŋ māā māsūŋgbu̍, a̍ nyɛ̄la̍ŋ le̍ mɛ̄lɛ̄ka̍ nda̍ vēēlū āā A̍si̍ɛ̍lūā 
wo̍ sōōlūūwo̍ lo̍ŋ, o̍ pēmbo᷄ŋ chōo̍, a̍ o̍ yɔ̄mnde̍ bɛ̄ŋgu̍ kpo̍u̍, mā sōōlūū mɛ̍lɛ̄ka̍ā 
ndāa̍ o̍ nyɛ̄lā nda̍ sīmi̍ la̍ŋ nda̍ŋ. Sūɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū nda̍ tōsa̍ ni᷅ŋ kpo̍u̍ ve̍, ma̍ 
bīī bā o̍ bā sōōlu̍u̍la̍ ndāla̍ŋ nda᷅ŋ lā wa̍, ma̍ kɛ̄sī wāŋ pīāāndūāā tīāmāa̍ a̍ wāŋ 
lāāndūāā tīāmāa̍ lo̍ŋ kpo̍u̍ le̍ mā wa̍ hīni̍la̍ŋ ā wānāā nda̍ a̍a̍ hu᷅ŋ lo̍ŋ nda̍. Wānāā 
Mɛ̄lɛ̄ka̍ Ya̍a̍wɛ̄ɛ̄ o̍ to̍ū I̍sɔ̄lūɛ̍i̍ya̍ lāchī mbo̍ sōlī nda̍ o̍ lɛ̄ŋndē Ke̍nāŋnde̍ŋ ni᷄ŋ kpo̍u̍ 
wa̍, ka̍ālā wɔ̄ɔ̍ŋndā nda̍ wa̍ chōo̍ la̍ŋ, ō pīlɛ̍ bɛ̍ɛ̍ wāŋnda̍ Chu̍dā a̍ mɛ̍i̍ le̍ chūa̍a̍ le̍. 
O̍ ko̍ŋ, ma̍ to̍sā mi̍ Mɛ̄lɛ̄ka̍ ta̍mbū kɔ̄l a̍ nda̍ mbo̍ hīāū mɛ̄ɛ̍ ndu̍ o̍o̍ ta̍mbu̍ kɔ̄l a̍ 
fi̍nyāā ndāā ma̍māa̍ yɛ̍. 

25Mɛ̄ɛ̍ Lūɛ̄hōbo̍wām o̍ si̍mnu᷄ŋ ma̍sāa̍ Chūlu̍sɛ̄lɛ̄m ō tōsa̍ māsāle̍ŋ le̍ wɔ̄sīla̍ŋ lā 
hīɔ̍ɔ̍lu̍, o̍ ŋūɛ̍ɛ̍nu̍ ndɔ̄ɔ̍, mi̍ Māsā Bɛ̍ndōo̍ Si̍sa̍kī, o̍ wa̍ I̍chi̍pī wo̍ ō kɔ̍ de᷅l ndu̍ chōo̍ 
a̍ sɔ̍ŋgɔ̄ɔ̍. 

26Nyɛ̄ o̍ nyɛ̄ ba̍ā kāla̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ a̍ o̍ chīɛ̄ī lēmāsāa̍ ni᷄ŋ, mi̍ 
Māsāa̍ Si̍sa̍kī o̍ pu̍ŋgā mu̍ŋ kpo̍u̍ mbo̍ kūānu᷄ŋ a̍ mu̍ŋ. Nyɛ̄lā kālā ka̍lālā Sɔ̍lɔ̍mɔ̄ŋ 
o̍ to̍o̍si̍a̍a̍ a̍ ko̍o̍līi̍yo̍ŋ māā bōo̍la̍ bɛ̍ndū mī pūa̍a̍ chɔ̄ūwa̍ ā sɔ̄ŋgā a̍ la̍ŋ le̍ nda̍ 
māndāa̍ o̍ chɔ̄ūwo̍ la̍ŋ, la̍ŋ kpo̍u̍ mbo̍ chɔ̄ɔ̄vīāā mbo̍ kūānu᷄ŋ a̍ la̍ŋ. 

27Kɛ̍ mi̍ Māsā Bɛ̍ndōo̍ Lūɛ̄hōbo̍wām o̍ mi̍ŋgī lā chēle̍ŋ tōōsīāā a̍ chīli̍ŋi̍i̍ 
būlɔ̍ŋsīi̍ye̍. O̍ ko̍ŋ kɔ̍ɔ̍lī, mbo̍ chūā la̍ŋ mbo̍ kē wānāā nda̍ a̍a̍ ma̍ndā di̍ō kpākīo̍o̍ 
le̍ lūɛ̄īyɔ̄ɔ̍ o̍ chīɛ̄ī lēmāsāa̍ ni᷄ŋ nda̍, le̍ mā wa̍ la̍ŋ māndāa̍. 

28Tē Māsāa̍ Lūɛ̄hōbo̍wām ndu̍ o̍o̍ wa̍ kɔ̄la̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ pɛ̍, 
pūa̍a̍ ha̍ā ā chu̍a̍ nyɛ̄lā lāŋ ā kūɛ̄ a̍ la̍ŋ le̍ ndu̍ māndāa̍. Tē ō chīi̍ nyɛ̄ o̍ ku̍ā to̍sāa̍ 
wo̍ tōsā pɛ̍ mbō fūla̍, pūa̍a̍ ha̍ā chu̍a̍ la̍ŋ ā mīīŋgu̍ a̍ la̍ŋ nāa̍ nda̍ kɛ̄sī la̍ŋ nda̍. 

29Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Lūɛ̄hōbo̍wām nde̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ 
nyɛ̄ o̍ nyɛ̄ o̍ to̍sa̍ o̍ māsāle̍ ndɔ̄le̍ŋ bɛ̄ŋgu̍, ŋ̄ chō ō pōōnyīāā o̍ yāu̍ sɔ̍ɔ̍ŋ pa̍a̍ndu̍ cho̍ 
a̍ māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

30Ndu̍yɛ̍ Māsāa̍ Chɛ̄lōbo̍wām ni̍, Lūɛ̄hōbo̍wām ni̍, sɔ̍ŋgɔ̄ɔ̍ wa̍ nda̍ tɛ̄ɛ̄ŋ le̍ te̍le̍ŋ o̍ 
te̍le̍ŋ. 

31O̍ ko̍ŋ kɔ̍ɔ̍lī, mi̍ Lūɛ̄hōbo̍wām o̍ wu᷅. Ma̍ chɔ̄ ndu̍ o̍ sɛ̄i̍ nda̍ yu̍ŋgo̍o̍ ni᷄ŋ 
Chūlu̍sɛ̄lɛ̄m, o̍ Māsā Bɛ̍ndōo̍ Dēēve̍ lo̍ chi̍e̍e̍ nāa̍ nda̍ chɔ̍ fi̍nyāā ndūāā ma̍māa̍ wa̍. 
Ndu̍yɛ̍ Lūɛ̄hōbo̍wām ko̍ŋ kāla̍ ndɔ̍ wa̍ Na̍a̍mā ni̍, wānā wa̍ā o̍ lɛ̄ŋndē A̍mɔ᷅nde̍ŋ 
ni᷄ŋ. Mɛ̄ɛ̍ Lūɛ̄hōbo̍wām o̍ vi᷅, mi̍ Ābi̍chā po̍ ndɔ̍ mi̍i̍ŋgū māsāa̍ o̍ fōōfo̍ ndɔ̍ɔ̍. 

Māsāā Bɛ̍ndūāā Tāsi̍a̍a̍ 15 

Sɔɔ̍ŋ̍ yɔn̍u̍ŋ o̍ māsāle̍ Ābic̍hā le̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 13:1—14:1) 

1Ko̍ŋ kɔ̍ɔ̍lī, wɔ̄sī Māsā Bɛ̍ndōo̍ Chɛ̄lōbo̍wām o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ 
lēmāsā I̍sɔ̄lūɛ̄ī yo̍, wɔ̄sī kōŋ Ābi̍chā si̍mnu᷄ŋ māsā bɛ̍ndōo̍ Chu̍dā ni̍. 

2Ndu̍yɛ̍, mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ wɔ̄sīla̍ŋ lā yāa̍. Ābi̍chā ko̍ŋ yɛ̄, 
kāla̍ ndɔ̍ wa̍ Ma̍a̍kāā, chūa̍ A̍bi̍sa̍lɔ̄m ndo̍ ni̍. 

3Kɛ̍ mi̍ Ābi̍chā bɛ̍ɛ̍ o̍ to̍sā nyɛ᷄ bɛ̍nda̍ Mɛ̍lɛ̄ka̍ Ya̍a̍wɛ̄ɛ̍ o̍ hɔ̄l te̍ wo̍. Ka̍ālā wɔ̄ɔ̍ŋndā 
fi̍nyā ndɔ̄ wa̍ chōo̍ la̍ŋ ki̍nɛ̍i̍, la̍ŋ ko̍ni̍ ndu̍ bɛ̍ɛ̍ ndu̍ to᷅l kɔ̄ɔ̄lī ni̍. Ō ve̍ sa̍kpō a̍ nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ ndɔ̄ɔ̍ wo̍ ō dīmi̍ wo̍ tōsāa̍ ni᷄ŋ māā Dēēve̍ fi̍nyā ndɔ̄ 
ma̍mā le̍. 

4Kɛ̍ le̍ sa̍bu̍ Dēēve̍ fi̍nyā ndɔ̄ ma̍mā wo̍, mi̍ Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ ndɔ̄ɔ̍ wo̍ 
ō kē ndu̍ pōo̍, o̍ hu̍ŋ mi̍i̍ŋgū māsāa̍ o̍ fōōfo̍ ndɔ̄ɔ̍ mbo̍ māndā wānāā ndūa̍a̍ 
Chūlu̍sɛ̄lɛ̄m ndo̍. 

5Fo̍ndōle̍, Dēēve̍ wa̍ wānā kɛ̍ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Nyɛ̄ o̍ nyɛ̄ Mɛ̄lɛ̄ka̍ dīmu̍l 
ndu̍ le̍ tōsāa̍ ō pīlɛ̍ bɛ̍ɛ̍ ve̍ mbō kɛ̄ɛ̍ ndu̍ tōsā le̍. Sūɛ̍i̍ wɔ̍ɔ̍ŋ o̍ to̍sa̍ ndi̍ pīlɛ̍ kpe̍ mi̍ ī 
tɛ̄ɛ̄mbūū Mɛ̄lɛ̄ka̍ kɔ̄l le̍ wa̍ nyɛ̄ o̍ to̍sa̍ a̍ Yūla̍ya̍ Hi̍ta̍i̍tīi̍nɔ̍ wo̍ ni̍. 

6Mɛ̄ɛ̍ Ābi̍chā o̍ si̍mnu᷄ŋ māsāa̍ Chu̍dā, sɔ̍ŋgɔ̍ wa̍ Lūɛ̄hōbo̍wām fi̍nyāa̍ Ābi̍chā tɛ̄ɛ̄ŋ 
nda̍ Chɛ̄lōbo̍wām ndo̍, mi̍ sɔ̍ŋgɔ̄ kōŋ hīāū lāchī a̍ wāa̍ Ābi̍chā tɛ̄ɛ̄ŋ nda̍ 
Chɛ̄lōbo̍wām ha̍a̍a̍ a̍ mɛ̄ɛ̄lu̍ la̍ yōōmu̍ Ābi̍chā wo̍. 

7Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Ābi̍chāle̍ŋ ni᷄ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ o̍ to̍sa̍ o̍ 
māsāle̍ ndɔ̄le̍ŋ ni᷄ŋ, ŋ̄ chō ō pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ 
Chu̍dā o̍kɔ̄ɔ̄ wo̍ ni᷄ŋ. 

8O̍ ko̍ŋ kɔ̍ɔ̍lī, mi̍ Ābi̍chā wu᷅. Ma̍ chɔ̄ ndu̍ Chūlu̍sɛ̄lɛ̄m o̍ Māsāa̍ Dēēve̍ lo̍ chi̍e̍e̍. 
Ndu̍yɛ̍ mɛ̄ɛ̍ Āchi̍chā o̍ vi᷅, mi̍ A̍sā po̍ ndɔ̄ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ A̍sāle̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 15:16—16:6) 

9Wɔ̄sī Māsā Bɛ̍ndōo̍ Chɛ̄lōbo̍wām o̍ chi̍ŋa̍ wɔ̄sīla̍ŋ bi̍di̍i̍ŋ o̍ lēmāsā I̍sɔ̄lūɛ̄ī yo̍, wɔ̄sī 
kōŋ A̍sā si̍mnu᷄ŋ māsā bɛ̍ndōo̍ Chu̍dā ni̍. 

10Ndu̍yɛ̍ mi̍ A̍sā to̍sā māsāle̍ŋ Chūlu̍sɛ̄lɛ̄m, le̍ wɔ̄sīla̍ŋ be̍le̍ hi̍ɔ̍ɔ̍lu̍ a̍ ō pīlɛ̍ chi̍e̍e̍ 
le̍bo᷅llo̍ le̍ Chu̍dā. A̍sā ko̍ŋ yɛ̄ māma̍ ndɔ̍ wa̍ Ma̍a̍kāā, chūa̍ A̍bi̍sa̍lɔ̄m ndo̍ ni̍. 

11Kɛ̍ mi̍ Māsāa̍ A̍sā ndu̍ tu̍āl ka̍a̍ Dēēve̍ fi̍nyā ndɔ̄ ma̍mā wo̍ kɔ̄ɔ̄lī, mbo̍ tōsā nyɛ᷄ 
hi̍nī Mɛ̍lɛ̄ka̍ Ya̍a̍wɛ̄ɛ̍ kɔ̄l lo̍. 

12Nyɛ̄ o̍ nyɛ̄ fi̍nyāā ndūāā ma̍māa̍ nda̍ a̍a̍ to̍o̍si̍a̍a̍ mā sōōlūū mu̍ŋ māā mɛ̄lɛ̄ka̍ā 
nda̍, mbo̍ tɛ̄ɛ̄mbūū mu̍ŋ kpo̍u̍. O̍ ko̍ŋ kɔ̍ɔ̍lī, wānāā tīāmāa̍ wa̍ o̍ sōōlu̍u̍la̍ la̍ŋ nda̍ 
ki̍nɛ̍i̍, wānā la̍nɔ̍ ni̍, wānā pɔ̍nɔ̍ ni̍, mbo̍ tūāū nda̍ mbo̍ sōlī nda̍ o̍ lɛ̄ŋndē lēŋ ni᷄ŋ 
kpo̍u̍. 

13A̍sā māma̍ ndɔ̄ ndu̍ yɔ̍nūŋ māā Ma̍a̍kāā ni̍, ndu̍ o̍o̍ nɔ̍ pīɔ̄m nda̍ a̍a̍ to̍sā sɔ̍ɔ̍ŋ 
wɔ̄ɔ̍ŋ wɔ̄ɔ̍ŋ ndo̍ŋ o̍ ndu̍ lo̍ wo̍ mā vēēlū ndu̍ āā A̍si̍ɛ̍lūā. Mi̍ Māsāa̍ A̍sīɛ̄ɛ̄ chu̍ā pīɔ̄m 
kōŋ mbo̍ kɔ̍ lo᷅m ndu̍ o̍ kpōlōŋ kpo̍lōŋndo̍ ni᷄ŋ Ki̍di̍lɔ̄ŋ. O̍ ko̍ŋ kɔ̍ɔ̍lī, mbo̍ fāŋā 
māma̍ ndɔ̄ ko̍ŋ o̍ māsāle̍ o̍ wa̍ māā kālāa̍ māsā bɛ̍ndu̍ le̍ŋ. 

14Mi̍ chē bɛ̍ɛ̍ fo̍ndāŋndā wāŋndā nda̍ a̍a̍ so̍o̍lūū mɛ̍lɛ̄ka̍ā ndāa̍ ka̍ŋ nda̍, A̍sā o̍ chi̍i̍ 
la̍ŋ tɛ̄ɛ̄mbūū kpo̍u̍ le̍ ni̍, kɛ̍ ndu̍yɛ̍ A̍sā o̍ fe̍ŋa̍ŋ o̍ tīīnda᷄ŋ ndɔ̍ o̍ dɔ̍ū o̍ Mɛ̄lɛ̄ka̍ 
Ya̍a̍wɛ̄ɛ̄ ni̍ŋ ndo̍ chōo̍ le̍. Ō lo̍ o̍ tīīnda᷄ŋ ndɔ̄ ko̍ŋ chōo̍ ha̍a̍a̍ a̍ yōōmū ndɔ̄ɔ̍ 
mɛ̄ɛ̄lu̍la̍ŋ. 

15Nyɛ̄ o̍ nyɛ̍ fi̍nyā ndɔ̄ ndu̍ o̍o̍ yɔ̍ŋgu̍ le̍ wa̍li̍ Mɛ̄lɛ̄ka̍a̍, lātūlu̍ a̍ ŋ̄ ndu̍ pi̍la̍ o̍ yɔ̍ŋgu̍ 
wo̍ŋ, nyɛ̄m lāāndo᷄ŋ ni̍, ka̍ni̍ŋ hu̍mbo̍ŋ ni̍, o̍ ko̍ŋ kɔ̍ɔ̍lī a̍ ka̍ni̍ŋ si̍a̍ŋa᷄ŋ, mbo̍ chūā 
mu̍ŋ kpo̍u̍ mbo̍ kūā a̍ mu̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ. 

16Ndu̍yɛ̍ Māsāa̍ A̍sā ni̍, Māsā Bɛ̍ndōo̍ Ba̍a̍sīā, ho̍ō I̍sɔ̄lūɛ̄ī ni̍, sɔ̍ŋgɔ̄ɔ̍ wa̍ nda̍ tɛ̄ɛ̄ŋ 
le̍ te̍le̍ŋ o̍ te̍le̍ŋ. 

17Te̍le̍ŋ pi᷅lɛ̍ wa̍ mi̍ Māsāa̍ Ba̍a̍sīā o̍ kɔ̍ de᷅l lɛ̄ŋndē Chu̍dāle̍ŋ chōo̍ a̍ sɔ̍ŋgɔ̄ɔ̍, mbo̍ 
bīī chi̍e̍e̍ ndā bɛ̍ndōo̍ Lu̍a̍mā. Mɛ̄ɛ̍ o̍ bi̍ī chi̍o̍o̍ ho̍ō, mbo̍ māndā ndu̍ ō kālā ka̍lā le̍ 
mbō tōsa̍ wānā ndu̍ o̍o̍ lu̍e̍ī lɛ̍ Chu̍dā le̍, wānā ndu̍ o̍o̍ fu̍lā vɛ̍lɛ̄ le̍. 

18Ndu̍yɛ̍ a̍ te̍le̍ŋ ko̍ŋ, Māsā Bɛ̍ndōo̍ Bɛ̄nīha̍da̍dī, po̍ Ta̍bi̍lu̍i̍mɔ̄ŋ ndo̍ ndu̍ wa̍ māsā 
bɛ̍ndōo̍ Dāma̍si̍kɔ̍ɔ̄ chi̍e̍e̍ o̍ lɛ̄ŋndē Si̍i̍lūīāle̍ŋ ni᷄ŋ ni̍. Ndu̍yɛ̍ Ta̍bi̍lu̍i̍mɔ̄ŋ ko̍ŋ fi̍nyā 
ndɔ̍ wa̍ Hɛ̍sīɔ̄ŋ ni̍. Mɛ̄ɛ̍ Ma̍sā Bɛ̍ndōo̍ A̍sā o̍ che᷅ māā Māsāa̍ Ba̍a̍sīā o̍ kɔ̍ de᷅l ndu̍ 
chōo̍ a̍ sɔ̍ŋgɔ̄ɔ̍, mbo̍ chūā nyɛ̄ sɔ̄lāa̍ o̍ chīɛ̄ī Mɛ̄lɛ̄ka̍a̍ ni᷄ŋ, a̍ o̍ chīɛ̄ī ndɔ̍ lēmāsāa̍ ni᷄ŋ, 
ka̍ni̍ŋ hu̍mbo̍ŋ, a̍ ko̍o̍līi̍yo̍ŋ, mbo̍ kē pūa̍a̍ ndūa̍a̍ chɔ̄ūwa̍ le̍ mā yōo̍ Māsā Bɛ̍ndōo̍ 
Bɛ̄nīha̍da̍dī Dāma̍si̍kɔ̍ɔ̄ chi̍e̍e̍. Ndu̍yɛ̍ a̍ te̍le̍ŋ ko̍ŋ, Bɛ̄nīha̍da̍dī ko̍ŋ, ndu̍ wa̍ Māsāa̍ 
Si̍i̍līāā ni̍, mbo̍ wā īchāli̍ Dāma̍si̍kɔ̍ɔ̄, o̍ wa̍ chi̍e̍e̍ le̍bo᷅llo̍ le̍ lɛ̄ŋndē Si̍i̍lūīāle̍ŋ ndo̍. 
Mi̍ Māsāa̍ A̍sā o̍ di̍mūl Māsā Bɛ̍ndōo̍ Bɛ̄nīha̍da̍dī āā, 

19“Chɛ̄la᷅ŋ kɔ̄l nyūlu̍ wa̍ fi̍nyāā nāa̍ tɛ̄ɛ̄ŋ nda̍ ŋi̍ɔ̍ɔ̍ŋ ndo̍, I̍ ye̍e̍ma̍ mī chɛ̄la᷅ŋ kōŋ ō 
mīīŋgu̍ na̍a̍ tɛ̄ɛ̄ŋ na̍a̍ nūm. Ka̍ni̍ŋ hu̍mbo᷄ŋ mu᷅ŋ ni̍, ko̍o̍līi̍yo̍ŋ mu᷅ŋ ni̍, nūm ya̍ I̍ yɔ̍ŋ 
ni̍ māā kē. Māsāa̍ Ba̍a̍sīā o̍ hi᷅ŋ mbo̍ hu᷄ŋ de᷅l la̍ chōo̍ o̍ lɛ̄ŋndē nīle̍ŋ ni᷄ŋ a̍ sɔ̍ŋgɔ̍ɔ̍. 
Le̍la̍ŋ I̍ ye̍e̍ma̍ mā tɛ̍ɛ̍mbu̍u̍ chɛ̄la᷅ŋ kɔ̄l nyūlu̍ cho̍ nya̍ tɛ̄ɛ̄ŋ nya̍ ndu̍ wo̍. Ko̍ŋ to̍sā 
ni̍ mbō sōli̍ pūa̍a̍ ndūa̍a̍ chɔ̄ūwa̍ o̍ lɛ̄ŋndē nīle̍ŋ ni᷄ŋ.” 

20O̍ ko̍ŋ, mi̍ Māsāa̍ Bɛ̄nīha̍da̍dī o̍ chɛ᷅l nyɛ̄ Māsā Bɛ̍ndōo̍ A̍sā o̍ di̍mu̍l ndu̍ wo̍. Mbo̍ 
yɔ̄ŋ pūa̍a̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ nda̍, lātūlu̍ a̍ pūa̍a̍ ndūa̍a̍ chɔ̄ūwa̍, ma̍ kɔ̍ 
de᷅l I̍sɔ̄lūɛ̍i̍ya̍ chōo̍ a̍ sɔ̍ŋgɔ̄ɔ̍. Ndu̍yɛ̍ ma̍ yām I̍sɔ̄lūɛ̍i̍ya̍ ma̍ bīī chi̍e̍e̍ŋ nda᷄ŋ ŋ̄ ti᷄ŋ a̍ 
fo̍ndāŋndā ndāla̍ŋ. Chi̍e̍e̍ŋ nda̍ bīī yo̍ŋ cho̍ mu᷅ŋ ni̍, A̍i̍chɔ̄ŋ, a̍ Da᷅ŋ, a̍ Ābɛ̄ɛ̄l Bɛ̄tī 
Ma̍a̍kāā, a̍ chi̍o̍o̍ŋ o̍ būŋgɛ̄ī Nāfi̍ta̍līīye̍ ni᷄ŋ ki̍nɛ̍i̍, nāa̍ nda̍ a̍a̍ kɛ̍sī nyɔ̍ɔ̍ŋ nda̍. 

21Mɛ̄ɛ̍ Māsāa̍ Ba̍a̍sīā o̍ tu̍e̍ī a̍ sūɛ̍i̍ he̍ī o̍kɔ̄ɔ̍, māndā o̍ wa̍ Lu̍a̍mā o̍ ka̍lā ka̍lā wo̍, 
mbo̍ māl ō hīu̍ lɛ̍ lāchī le̍, mbo̍ chūā pūa̍a̍ ndūa̍a̍ chɔ̄ūwa̍ ma̍ mīīŋgū Tɛ̍ɛ̍sāā. 

22O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ A̍sā yɔ̍ŋgū yōndāa̍ o̍ lɛ̄ŋndē Chu̍dāle̍ŋ ni᷄ŋ kpo̍u̍, 
le̍ mī wānā o̍ wānā ku̍ɛ̄ le̍ wa̍llo̍ Lu̍a̍mā chi̍e̍e̍. Yɔ̄mīī Māsāa̍ Ba̍a̍sīā o̍ wa̍ wa̍llo̍ a̍ 
ndi̍ a̍ pōūta̍ŋ le̍ Lu̍a̍mā māndāa̍ ō kālā ka̍lā ve̍, ma̍ kɔ̍ pi̍ī yɔ̄mīī kēŋ, a̍ pōūtā la̍ŋ 
ma̍ yāā Ɛ̄sīɔ̄ŋkɛ̍bɛ̄ chi̍e̍e̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ a̍ Mi̍si̍pā chi̍e̍e̍. Pōūtā lāŋ a̍ 
yɔ̄mīī kēŋ nda̍ kɔ̍ bɛ̍ɛ̍ndīāā Ɛ̄sīɔ̄ŋkɛ̍bɛ̄ a̍ Mi̍si̍pā ŋ̄ kālā ka̍lā ni̍. 

23Sɔ̄ɔ̍ŋ tɔ᷅ŋ chēle̍ŋ yɔ̄nu̍ŋ o̍ māsāle̍ A̍sā le̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, lɛ̄ŋīī o̍ yēm nde̍ ni̍, chi̍e̍e̍ŋ o̍ ma̍nda̍ ō kālā ka̍lā māā 
ya̍a̍mɔ̍ɔ̍wa̍ lu̍e̍ī le̍ wo̍ŋ ni̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̍ɔ̍ŋ pa̍a̍ndu̍ cho̍ a̍ 
māsāa̍ Chu̍dā o̍kɔ̄ɔ̄ wo̍ ni᷄ŋ. Kɛ̍ o̍ mɛ̄ɛ̄lu̍la̍ŋ mi̍ Māsā Bɛ̍ndōo̍ A̍sā o̍ sɔ̍lā nāā ŋ̄pēlōo̍ 
o̍ yu̍wɛ̍i̍ ndūɛ̍i̍ ni᷄ŋ. 

24O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ A̍sā, o̍ wu᷅, ma̍ chɔ̄ ndu̍ Chūlu̍sɛ̄lɛ̄m o̍ sɛ̄i̍ nda̍ nda̍ 
yu̍ŋgu̍ lēmāsāa̍ ni᷄ŋ o̍ Māsāa̍ Dēēve̍ lo̍ chi̍e̍e̍, nāa̍ nda̍ chɔ̍ fi̍nyāā ndūāā ma̍māa̍ wa̍. 
O̍ ko̍ŋ kɔ̍ɔ̍lī, mi̍ Chɛ̄hōsi̍a̍fa̍tī po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Na̍da̍bī le̍ŋ niŋ᷄ ndo̍ŋ 

25Wɔ̄sī A̍sā o̍ chi̍ŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā Chu̍dā wo̍, wɔ̄sī kōŋ Na̍da̍bī, po̍ 
Chɛ̄lōbo̍wām ndo̍ ō sīmnu᷄ŋ māsā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ mi̍ Na̍da̍bī to̍sā 
māsāle̍ŋ I̍sɔ̄lūɛ̄ī le̍ wɔ̄sīla̍ŋ lā tīɔ̍ɔ̍ŋ. 

26Kɛ̍ ndu̍ bɛ̍ɛ̍ ka̍ā fi̍nyā ndɔ̄ wa̍ chōo̍ wo̍, mbo̍ tūāl ka̍ā kōŋ kɔ̄ɔ̄lī, mbo̍ tōsā nyɛ᷄ 
bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Ndu̍yɛ̍ mbo̍ tōsā mi̍ I̍sɔ̄lūɛ̍i̍ya̍ sīmnu᷄ŋ wa̍nāā 
yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l. 

27Po̍ pi᷅lɛ̍ wa̍ dīōla̍ŋ āā Ba̍a̍sīā, po̍ A̍hi̍chā wo̍, fūlāa̍ o̍ yu̍ŋgu̍ I̍sa̍a̍kā wo̍ chōo̍. Mi̍ 
pōo̍ ho̍ō kɛ̄ɛ̄sīāā le̍ Na̍da̍bī dīyɔ̄ɔ̍. Te̍le̍ŋ pi᷅lɛ̍ wa̍, mi̍ Māsāa̍ Na̍da̍bī o̍ chu̍ā pūa̍a̍ 
ndūa̍a̍ chɔ̄ūwa̍, ma̍ kɔ̍ chi᷅ŋa̍la᷅ŋ chi̍e̍e̍ pi᷅lɛ̍ o̍ lɛ̄ŋndē Fīli̍i̍tīāŋnde̍ŋ ni᷄ŋ dīōla̍ŋ āā 
Ki̍bɛ̍tɔ̄ŋ. O̍ sɔ̍ŋgɔ̄ kōŋ ni᷄ŋ, mi̍ Ba̍a̍sīā ko̍ŋ o̍ mūlu̍la᷅ŋ Ma̍sāa̍ Na̍da̍bī mbo̍ dīī ndu̍. 

28O̍ ko̍ŋ, mi̍ Ba̍a̍sīā o̍ mi̍i̍ŋgū ma̍sāa̍ le̍ I̍sɔ̄lūɛ̄ī, o̍ fōōfo̍ Na̍da̍bī wo̍. Wɔ̄sī Māsāa̍ A̍sā, 
o̍ wa̍ Chu̍dā wo̍ ō chīŋa̍ wɔ̄sīla̍ŋ lā yāa̍ o̍ māsāle̍ŋ chōo̍ wo̍, wɔ̄sī kōŋ sūɛ̍i̍ he̍ī ī 
yɔ̄nu̍ŋ ni̍. 

29Ndu̍yɛ̍ dīmīo̍o̍ nu̍a̍ā mi̍ Ba̍a̍sīā o̍ si̍mnu᷄ŋ ma̍sāa̍ le̍ I̍sɔ̄lūɛ̄ī, wānā o̍ wāna̍ fu̍la̍ o̍ 
yu̍ŋgu̍ Chɛ̄lōbo̍wām ndo̍ chōo̍ mbo̍ dīū nda̍ kpo̍u̍, ō pīlɛ̍ bɛ̍ɛ̍ ō mɛ̄i̍ yo̍o̍mū le̍. O̍ 
ko̍ŋ nyɛ̄ wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wo̍ A̍hi̍chā, wānā wa̍ā Si̍lɔ̄ɔ̄ chi̍e̍e̍ di̍mi̍ a̍ 
chīɛ̍i̍ Chɛ̄lōbo̍wām ndo̍ o̍kɔ̄ɔ̄ wo̍, mi̍ nyɛ̄ kōŋ chīŋā lāsōndō. 

30Le̍ yɔ̍ŋ wɔ̄ɔ̍ŋ Chɛ̄lōbo̍wām to̍sa̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ndu̍yɛ̍ mbo̍ 
tōsā mi̍ I̍sɔ̄lūɛ̍i̍ya̍ ā tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ wo̍, nyɛ̄ kōŋ Mɛ̄lɛ̄ka̍ dɔ̄ɔ̄nu᷄ŋ 
tu̍mbe̍ a̍ ndu̍ ni̍ mbo̍ tūsī ndu̍ dɛ̍nɛ̍ pa̍lāa̍ chōo̍. 

31Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Na̍da̍bīle̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ to̍sa̍ 
o̍ māsāle̍ ndɔ̄le̍ŋ ni᷄ŋ ki̍nɛ̍i̍ yo̍ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā 
bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

32Ndu̍yɛ̍ Māsāa̍ A̍sā ni̍, Māsāa̍ Ba̍a̍sīā ni̍, bōōndi̍i̍ nda̍ wa̍ māsāa̍ vēllāa̍ vēllē ve̍, le̍ 
te̍le̍ŋ o̍ te̍le̍ŋ sɔ̍ŋgɔ̄ɔ̍ wa̍ nda̍ tɛ̄ɛ̄ŋ nda̍ ŋi̍ɔ̍ɔ̍ŋ. 

A̍ Māsā Bɛn̍dōo̍ Ba̍a̍sīā o̍ wa̍ Is̍ɔl̄ūɛī̄ wo̍ o̍kɔɔ̄ ̄
33Wɔ̄sī A̍sā chi̍ŋa̍ wɔ̄sīla̍ŋ lā yāa̍ o̍ lēmāsā Chu̍dā wo̍, wɔ̄sī kōŋ Ba̍a̍sīā, po̍ A̍hi̍chā 
wo̍ ō sīmnu᷄ŋ māsā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ mi̍ Ba̍a̍sīā o̍ to̍sā māsāle̍ŋ Tɛ̍ɛ̍sāā 
chi̍e̍e̍, le̍ lɛ̄ŋndē Chu̍dāle̍ŋ kpo̍u̍ le̍ wɔ̄sīla̍ŋ bi̍di̍i̍ŋ a̍ lā hīɔ̍ɔ̍lu̍ o̍ wa̍ chi̍e̍e̍ ndɔ̍ 
lēmāsāa̍ wo̍. 

34Kɛ̍ ndu̍ bɛ̍ɛ̍ mbo̍ tūāl ka̍ālā Chɛ̄lōbo̍wām fi̍nyā ndɔ̄ ma̍mā o̍ wa̍ chōo̍ la̍ŋ kɔ̄ɔ̄lī, 
mbo̍ tōsā nyɛ᷄ bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. O̍ ko̍ŋ mbo̍ tōsā mi̍ wāŋnda̍ 
I̍sɔ̄lūɛ̄ī a̍ to̍sā yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l. 

Māsāā Bɛ̍ndūāā Tāsi̍a̍a̍ 16 

1Ndu̍yɛ̍ po̍ pi᷅lɛ̍ wa̍ mā vēēlū ndu̍ āā Chɛ̍hū, po̍ Ha̍na̍nī wo̍ wāna̍ su̍a̍ā le̍ Mɛ̄lɛ̄ka̍ 
wo̍ o̍ wa̍ ni̍. Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ pōo̍ ho̍ō yōōŋgōo̍ le̍ Māsā 
Bɛ̍ndōo̍ Ba̍a̍sīā. Yōōŋgū ko̍ŋ wa̍ ho̍ō ni̍. Mi̍ Mɛ̄lɛ̄ka̍ dīmūl Ba̍a̍sīā āā, 

2“Ba̍a̍sīā, ya̍ hɛ̍li̍ nu̍m ni̍ mi̍ kɛ̍sī nu̍m māsāa̍ I̍sɔ̄lūɛ̄ī. A̍ ve̍ bɛ̍ɛ̍ wa᷅na̍ ŋ̄wāŋ nda̍ a̍a̍ 
si̍nā a̍ nūm o̍kɔ̄ɔ̄ le̍, mi̍ lo᷅ o̍ ko̍ŋ mi̍ si̍i̍ŋgūū nu̍m māsāa̍ wānāā nīa̍a̍ chōo̍. Kɛ̍ ma̍ 
bīī ma̍ tūāl ka̍ālā wɔ̄ɔ̍ŋnda̍ Chɛ̄lōbo̍wām nda̍ŋ kɔ̄ɔ̄lī, ma̍ tōsā mi̍ wāŋnda̍ I̍sɔ̄lūɛ̄ī a̍ 
to̍sā yɔ̄ŋ wɔ̄ɔ̍ŋndo̍ a̍ ya̍ Mɛ̍lɛ̄ka̍. Le̍ he̍ī mi̍ du̍a̍u̍nu᷄ŋ tu̍mbe̍ a̍ wāŋnda̍ I̍sɔ̄lūɛ̄ī, 
fo̍ndōle̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

3Le̍ nyɛ̄ ŋ̄ tōsa̍ ko̍ŋ ndo̍, I̍ cho̍ yu̍ŋgu̍ nu̍mndo̍ nyɛ̄ pālāa̍ tūsī chōo̍ mī ba̍su̍ nda̍ tɛ̍ɛ̍ 
mɛ̄ɛ̍ ya̍ I̍ to̍sa̍ a̍ Chɛ̄lōbo̍wām po̍ Ne̍ba̍tī wo̍ yɛ̍. 

4Wānāa̍ fu̍la̍ o̍ yu̍ŋgu̍ nu̍mndo̍ chōo̍ wa̍, a̍ wa᷅ ni̍ŋ wu̍o̍o̍ chi̍e̍e̍ kɔ᷅llo̍ ni᷄ŋ nda̍, 
tūŋnda̍ wa᷅ ni̍ŋ di̍a̍llūŋ ndāŋ vi̍lɛ̍i̍yo̍ŋ dīo̍o̍ ni̍. A̍ cho̍ wā wu̍o̍o̍ yōndōla̍ŋ ni᷄ŋ nda̍ 
ki̍nɛ̍i̍, mī yi̍bɛ̍i̍ya̍ dē dīāllūŋ nda᷄ŋ.” 

5-7Ndu̍yɛ̍ ō cho̍ ko̍ le̍ tōlɔ̄ɔ̄ Ba̍a̍sīā o̍ to᷅l ka̍ālā wɔ̄ɔ̍ŋnda̍ Chɛ̄lōbo̍wām nda̍ŋ kɔ̄ɔ̄lī 
wo̍ le̍ Mɛ̄lɛ̄ka̍ dɔ̄ɔ̄nu᷄ŋ tu̍mbe̍ a̍ ndu̍ le̍, kɛ̍ mbo̍ sɔ̄ɔ̄ŋgūū vɛ̍lɛ̄, wānāa̍ fu̍la̍ o̍ yu̍ŋgu̍ 
Chɛ̄lōbo̍wām ndo̍ chōo̍ wa̍ ki̍nɛ̍i̍, mbo̍ dīū nda̍ mbo̍ bāsū nda̍ tɛ̍ɛ̍. Nyɛ̄ ko̍ŋ to̍sa̍ ni̍ 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ ndu̍, mbo̍ lō o̍ ko̍ŋ, mbo̍ kē wāna̍ su̍a̍ā le̍ 
ndu̍ Mɛ̍lɛ̄ka̍ wo̍ Chɛ̍hū, po̍ Ha̍na̍nī wo̍ yōōŋgōo̍ le̍ Ba̍a̍sīā nda̍ yu̍ŋgu̍ ndɔ̄ɔ̍ kpo̍u̍. 
Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Ba̍sīāāle̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ o̍ 
tōsa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ lɛ̄ŋīī o̍ ye᷅m nde̍ kpo̍u̍, ŋ̄ chō ŋ̄ pōōnyīāā o̍ yāu̍ 
sɔ̄ɔ̍ŋ pa̍a̍ndu̍ cho̍ a̍ māsāa̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. O̍ ko̍ŋ kɔ̍ɔ̍lī, mi̍ Ba̍a̍sīā wu᷅, mā chɔ̄ 
ndu̍ Tɛ̍ɛ̍sāā chi̍e̍e̍. Mi̍ Ɛ̍lāā po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

A̍ Sɔɔ̄ŋ̍ yɔn̍u̍ŋ o̍ māsāle̍ Il̍āle̍ŋ bɛŋ̄gu̍ wo̍ŋ 
8Wɔ̄sī Māsā Bɛ̍ndōo̍ A̍sā o̍ chīŋa̍ wɔ̄sīla̍ŋ bi̍di̍i̍ŋ a̍ lā ŋɔ᷄mpu᷅m o̍ lēmāsā Chu̍dā wo̍, 
wɔ̄sī ko̍ŋ Ɛ̍lāā, po̍ Ba̍a̍sīā wo̍ ō sīmnu᷄ŋ ma̍sā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ mi̍ I̍lā to̍sā 
māsāle̍ŋ Tɛ̍ɛ̍sāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ lā tīɔ̍ɔ̍ŋ. 

9Ndu̍yɛ̍ Māsāa̍ Ɛ̍lāā pūa̍a̍ ndūa̍a̍ chɔ̄ūwa̍ ō pīlɛ̍ wa̍ Si̍mi̍lī ni̍. Nyɛ̄m nyāāna᷄ŋ su̍a̍a̍ 
ā nāŋ ndo̍ŋ tɛ̄ndāa̍ tɛ̄ɛ̄ŋ ki̍nɛ̍i̍, Si̍mi̍lī ko̍ŋ wa̍ mu̍ŋ bōlle̍ŋ ni̍. Kɛ̍ mi̍ Si̍mi̍lī ko̍ŋ ō 
kɛ̄ɛ̄sīāā le̍ Māsā Bɛ̍ndōo̍ E̍la̍ dīyɔ̄ɔ̍. Ō wa̍ pāa̍le̍ pi᷅lɛ̍, mi̍ Māsā Bɛ̍ndōo̍ I̍lā o̍ kɔ̍ cha᷅l 
kōlɔ̄ɔ̍ o̍ po᷄ pi᷅lɛ̍ lo̍ chi̍ɛ̍ī ni̍ŋ, dīōla̍ŋ āā A̍a̍sā, wāna̍ wa̍ chīɛ̄ī lēmāsāa̍ Tɛ̍ɛ̍sāā kpo̍u̍ 
bo᷅lle̍ŋ ndo̍. 

10Mɛ̄ɛ̍ o̍ kɔ̍ cha᷅l kōlɔ̄ɔ̍, mi̍ Si̍mi̍lī lu̍ɛ̍ī sɔ̍ɔ̍ sɔ̍ɔ̍ mbo̍ kɔ̍ de᷅l ndu̍ chōo̍ mbo̍ dīī ndu̍. O̍ 
ko̍ŋ kɔ̍ɔ̍lī, mbo̍ mīīŋgū māsāa̍ o̍ fōōfo̍ ndɔ̄ɔ̍. Wɔ̄sī Māsā Bɛ̍ndōo̍ A̍sā, māsāa̍ le̍ 
Chu̍dā ō chīŋa̍ wɔ̄sīla̍ŋ bi̍di̍i̍ŋ a̍ lā ŋɔ᷄mmɛ̍ū o̍ māsāle̍ŋ chōo̍ wo̍, wɔ̄sī kōŋ sūɛ̍i̍ he̍ī 
ī yɔ̄nu̍ŋ ni̍. 

11Ndu̍yɛ̍ dīmīo̍o̍ nu̍a̍ā mi̍ Si̍mi̍lī he᷅l o̍ kpe̍ŋgbo̍o̍ chōo̍ māā māsā bɛ̍ndū, wānā o̍ 
wāna̍ fu̍la̍ o̍ yu̍ŋgu̍ Ba̍a̍sīā wo̍ chōo̍ mbo̍ dīū nda̍ pa̍ku̍, wānā pɔ̍nɔ̍ɔ̍ ō pīlɛ̍ bɛ̍ɛ̍ ō 
mɛ̄i̍ le̍. O̍ ko̍ŋ kɔ̍ɔ̍lī, wānā pɔ̍nɔ̍ o̍ wānā pɔ̍nɔ̍ wa̍ vɛ̄lɛ̄ nāāŋa᷅ŋ Ba̍a̍sīā wo̍, nda̍ bɛ̍ɛ̍ 
mbo̍ dīū nda̍ kpo̍u̍. 

12O̍ ko̍ŋ, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wāna̍ su̍a̍a̍ le̍ ndu̍ wo̍ Chɛ̍hū o̍ sōndō mbo̍ sūāā 
a̍ chīɛ̍i̍ Ba̍a̍sīā wo̍ o̍kɔ̄ɔ̄ wo̍, mbo̍ chīŋā lāsōndō. Wānā pɔ̍nɔ̍ o̍ wānā pɔ̍nɔ̍ fu̍la̍ o̍ 
yu̍ŋgu̍ Ba̍a̍sīā wo̍ chōo̍, mi̍ Si̍mi̍lī di̍ū nda̍ pa̍ku̍. 

13Ba̍a̍sīā ni̍, Ɛ̍lāā po̍ ndɔ̄ ni̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍ mbo̍ tūsī 
nda̍ nyɛ̄ pālāa̍ chōo̍, fo̍ndōle̍, le̍ mɛ̄ɛ̍ nda̍ kɛ̄ɛ̄ ndu̍ dīōm ma̍ mūli᷄ŋ mɛ̍lɛ̄ka̍ā 
chēle̍ŋnda̍ sōōlūūwo̍, ndu̍yɛ̍ ma̍ tōsā mi̍ wāŋnda̍ I̍sɔ̄lūɛ̄ī a̍ a̍ to̍sā yɔ̄ŋ wɔ̄ɔ̍ŋndo̍ a̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ yɛ̍. 

14Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Ɛ̍lāā le̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāa̍ 
bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

A̍ sɔɔ̄ŋ̍ yɔn̍u̍ŋ o̍ māsāle̍ Sim̍il̍ūīle̍ŋ bɛŋ̄gu̍ wo̍ŋ 
15Wɔ̄sī Māsā Bɛ̍ndōo̍ A̍sā o̍ wa̍ Chu̍dā wo̍ ō chīŋa̍ wɔ̄sīla̍ŋ bi̍di̍i̍ŋ a̍ lā ŋɔ᷄mmɛ̍ū o̍ 
lēmāsā wo̍, wɔ̄sī ko̍ŋ Si̍mi̍lī si̍mnu᷄ŋ ma̍sā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ mi̍ Si̍mi̍lī to̍sā 
māsāle̍ŋ Tɛ̍ɛ̍sāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ pālɛ̍i̍ ī ŋɔ᷄mmɛ̍ū. Bo̍o̍ndi̍i̍ Si̍mi̍lī o̍ di̍ī 
Māsā Bɛ̍ndōo̍ I̍lā ve̍, pūa̍a̍ chɔ̄ūwa̍ I̍sɔ̄lūɛ̄ī ki̍nɛ̍i̍ ā wa̍ o̍ chɔ̄ūwo̍ nda̍ Fīli̍i̍tīāŋnda̍, o̍ 
dɔ̍ɔ̍ŋgɔ̍ɔ̍ Ki̍bɛ̍tɔ̄ŋ i̍kɛ̍i̍. 

16O̍ ko̍ŋ, ma̍ tūɛ̄ī māā Si̍mi̍lī o̍ yi̍i̍ Māsā Bɛ̍ndōo̍ I̍lā de̍fo̍o̍ mbo̍ dīī ndu̍. Ndu̍yɛ̍ wāna̍ 
wa̍ nda̍ bo̍lle̍ŋ kpo̍u̍ wo̍, dīōlā ndɔ̄la̍ŋ āā O̍mi̍lī. Mɛ̄ɛ̍ pūa̍a̍ chɔ̄ūwa̍ I̍sɔ̄lūɛ̄ī a̍ tu̍e̍ī 
sūɛ̍i̍ he̍ī, nda̍ kpo̍u̍ ma̍ chɛ̄la᷅ŋ ma̍ sīīŋgūū O̍mi̍lī māsāa̍ pāa̍le̍ le̍ŋ ndo̍ŋ, le̍ I̍sɔ̄lūɛ̄ī 
kpo̍u̍. 

17O̍ ko̍ŋ, mi̍ O̍mi̍lī si᷅m nda̍ lāchī ma̍ mīīŋgū Tɛ̍ɛ̍sāā chi̍e̍e̍ ma̍ kɔ̍ ba̍lū ndu̍ kpɔ̍kɔ̍su̍ 
ma̍ bīī chi̍o̍o̍. 

18Mɛ̄ɛ̍ Māsā Bɛ̍ndōo̍ Si̍mi̍lī o̍ che᷅ māā pūa̍a̍ chɔ̄ūwa̍ I̍sɔ̄lūɛ̄ī a̍ bi̍ī chi̍o̍o̍, mbo̍ 
nyāānu᷄ŋ o̍ chīɛ̄ī lēmāsāa̍ ni᷄ŋ mbo̍ kɔ̍ ma᷅l ndu̍ o̍ yīŋ, mi̍ chīɛ̄ī lēmāsāa̍ ō ŋūā, ndu̍yɛ̍ 
ndu̍ pi̍la̍ bɛ̍ɛ̍ mbo̍ wū o̍ yīŋndē lēŋ ni᷄ŋ. 

19Mɛ̄ɛ̍ nu̍a̍ā Si̍mi̍lī o̍ lo̍o̍ku̍ pīɔ̍mndo̍ sɔ̄lā ni̍, fo̍ndōle̍, le̍ mɛ̄ɛ̍ o̍ to᷅l ka̍ālā wɔ̄ɔ̍ŋnda̍ 
Chɛ̄lōbo̍wām nda̍ŋ kɔ̄ɔ̄lī mbo̍ tōsā nyɛ᷄ bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍ yɛ̍. Ka̍ālā 
wɔ̄ɔ̍ŋndā Chɛ̄lōbo̍wām o̍ wa̍ chōo̍ mbo̍ tōsā mi̍ I̍sɔ̄lūɛ̍i̍ya̍ ā tōsā yɔ̄ŋ wɔ̄ɔ̍ŋndo̍ a̍ 
Mɛ̄lɛ̄ka̍ la̍ŋ, ka̍ālā lāŋ ko̍ni̍ Si̍mi̍lī bɛ̍ɛ̍ ndu̍ to᷅l kɔ̄ɔ̄lī ni̍, ndu̍ bɛ̍ɛ̍ mbo̍ tōsā mi̍ 
I̍sɔ̄lūɛ̍i̍ya̍ ā tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍. 

20Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Si̍mi̍lūīle̍ŋ bɛ̄ŋgu̍ wo̍ ki̍nɛ̍i̍, lātūlu̍ a̍ mɛ̄ɛ̍ o̍ lo̍o̍ku̍ 
Māsā Bɛ̍ndōo̍ I̍lā sīmūl mbo̍ dīī ndu̍ yɛ̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ 
pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Sɔɔ̄ŋ̍ yɔn̍u̍ŋ o̍ māsāle̍ O̍mil̍īle̍ŋ bɛŋ̄gu̍ wo̍ŋ 
21O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā pīɔ̄ūvi̍āŋ tɛ̍ɛ̄ŋ ku̍ndāla̍ŋ lā tīɔ̍ɔ̍ŋ, ku̍ndāa̍ pīlɔ̍ɔ̍ nda̍ 
wa̍ Ti̍bi̍nī, po̍ Ki̍na̍tī wo̍ kɔ̄ɔ̄lī le̍ mā sīīŋgu̍u̍ ndu̍ māsā mi̍ ku̍ndāa̍ pīlɔ̍ɔ̍ nda̍ wa̍ 
O̍mi̍li̍ kɔ̄ɔ̄lī. 

22Kɛ̍ ku̍nda̍ wa̍ O̍mi̍li̍ kɔ̍ɔ̍lī wo̍, nda̍ nda̍ āā hi̍o̍ū kpāāyā a̍ ku̍nda̍ Ti̍bi̍nī wo̍. O̍ ko̍ŋ, 
ma̍ yām ku̍nda̍ Ti̍bi̍nī wo̍, ndu̍yɛ̍ mi̍ Ti̍bi̍nī sɔ̍lā pīɔ̍mndo̍. Mi̍ O̍mi̍li̍ si̍mnu᷄ŋ ma̍sā 
bɛ̍ndōo̍ kpe̍e̍kpe̍i̍ le̍ I̍sɔ̄lūɛ̄ī. 

23Wɔ̄sī O̍mi̍li̍ o̍ si̍mnu᷄ŋ ma̍sāa̍ I̍sɔ̄lūɛ̄ī yo̍, Wɔ̄sī Māsā Bɛ̍ndōo̍ A̍sā o̍ chi̍ŋa̍ wɔ̄sīla̍ŋ 
be̍le̍-ya̍a̍ a̍ ō pīlɛ̍ o̍ lēmāsā Chu̍dā wo̍, wɔ̄sī kōŋ O̍mi̍lī o̍ si̍mnu᷄ŋ ma̍sāa̍ I̍sɔ̄lūɛ̄ī ni̍. 
Ndu̍yɛ̍ mi̍ O̍mi̍li̍ to̍sā māsāle̍ŋ I̍sɔ̄lūɛ̄ī le̍ wɔ̄sīla̍ŋ tɔ̍ a̍ lā tīɔ̍ɔ̍ŋ. Ō tōsa̍ māsāle̍ŋ 
Tɛ̍ɛ̍sāā chi̍e̍e̍ le̍ I̍sɔ̄lūɛ̄ī le̍ wɔ̄sīla̍ŋ lā ŋɔ᷄mpu᷅m. 

24O̍ ko̍ŋ kɔ̍ɔ̍lī mbo̍ pīāndū lɛ̄ŋndē īpēmbūle̍ŋ Sāme̍e̍līāā po̍ pi᷅lɛ̍ o̍ bā dīōla̍ŋ āā 
Si̍ɛ̍mā. Ō pēndū lɛ̄ŋnde̍ le̍ŋ a̍ ka̍ni̍ŋ hu̍mbo̍ŋ wāa̍la̍ŋ lā ŋɔ᷄mpu᷅m. Mɛ̄ɛ̍ o̍ pe̍ndū le̍ŋ, 
mbo̍ tāŋgūl chi̍e̍e̍ ndɔ̍ lēmāsāa̍ lo̍ŋ mbo̍ kē chi̍o̍o̍ ho̍ō dīōla̍ŋ āā Sāme̍e̍līāā, po̍ o̍ 
pe̍ndū lɛ̄ŋndē lēŋ o̍ bā wo̍ vēla᷅ŋ dīōlā ndɔ̄la̍ŋ, ndu̍ yɔ̍nūŋ māā Si̍ɛ̍mā ni̍. 

25Kɛ̍ mi̍ O̍mi̍lī to̍sā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍, mbo̍ tōsā yɔ̄ŋ wɔ̄ɔ̍ŋndo̍ 
mbo̍ hīāū bɛ̍ɛ̍ wa̍nāa̍ ke̍e̍ku̍ ndu̍ lāchī o̍ lēmāsā wa̍. 

26Ndu̍ bɛ̍ɛ̍ ka̍ālā wɔ̄ɔ̍ŋnda̍ māsāa̍ Chɛ̄lōbo̍wām po᷄ Nɛ̍ba̍tī wo̍ wa̍ chōo̍ la̍ŋ, mbo̍ 
tūāl ka̍ālā lāŋ kɔ̄ɔ̄lī, mbo̍ tōsā mi̍ I̍sɔ̄lūɛ̍i̍ya̍ ā tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄. 
O̍ ko̍ŋ mi̍ Mɛ̄lɛ̄ka̍ Ya̍a̍wɛ̄ɛ̄ dūāūnu᷄ŋ tu̍mbe̍ a̍ wānāā ndūa̍a̍ I̍sɔ̄lūɛ̄ī, fo̍ndōle̍ le̍ mɛ̄ɛ̍ 
nda̍ kɛ̄ɛ̍ ndu̍ dīōm ma̍ sōōlūū mɛ̍lɛ̄ka̍ā chēle̍ŋnda̍ yɛ̍. 

27Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ O̍mi̍līle̍ŋ bɛ̄ŋgu̍ wo̍ŋ ki̍nɛ̍i̍, lātūlu̍ a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, a̍ lɛ̄ŋīī o̍ ye᷅m nde̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ 
sɔ̄ɔ̍ŋ pa̍a̍ndu̍ cho̍ a̍ māsāa̍ bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

28O̍ ko̍ŋ kɔ̍ɔ̍lī, mi̍ O̍mi̍li̍ o̍ wu᷅, ma̍ chɔ̄ ndu̍ Sāme̍e̍līāā chi̍e̍e̍. Mi̍ E̍ha̍bī po̍ ndɔ̄ 
mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ E̍ha̍bī le̍ŋ bɛŋ̄gu̍ wo̍ŋ 
29Wɔ̄sī Māsā Bɛ̍ndōo̍ A̍sā o̍ chi̍ŋa̍ wɔ̄sīla̍ be̍le̍-ya̍a̍ a̍ lā ŋɔ̄ma̍a̍ o̍ lēmāsā Chu̍dā wo̍, 
wɔ̄sī kōŋ E̍ha̍bī po̍ O̍mi̍lī wo̍ ō si̍mnu᷄ŋ ma̍sā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ mi̍ E̍ha̍bī 
to̍sā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ bi̍di̍i̍ŋ a̍ lā tīɔ̍ɔ̍ŋ. 

30Kɛ̍ ndu̍ bɛ̍ɛ̍ mbo̍ tōsā nyɛ̍ bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍, mbo̍ tōsā yɔ̄ŋ 
wɔ̄ɔ̍ŋndo̍ mbo̍ hīāū māsā o̍ māsā ke̍e̍ku̍ I̍sɔ̄lūɛ̄ī ndu̍ lāchī. 

31Ndu̍ ndu̍ ō cho̍ wɔ̍ to̍lɔ̄ɔ̄ o̍ to᷅l Chɛ̄lōbo̍wām po̍ Nɛ̍ba̍tī wo̍ kɔ̄ɔ̄lī a̍ ka̍ālā wɔ̄ɔ̍ŋnda̍ŋ 
ndō le̍, kɛ̍ mbo̍ tōsā bɛ̍ɛ̍ sɔ̍ɔ̍ŋ wɔ̍ɔ̍ŋ chēle̍ŋ ŋ̍ hi̍o̍ū bɛ̍ɛ̍ ŋ̄ Chɛ̄lōbo̍wām o̍ to̍sa̍ wo̍ŋ. 
Mbo̍ chūā chūā pīlɛ̍ o̍ nɔ̄ɔ̍ ni᷄ŋ dīōla̍ŋ āā Chɛ̍si̍bɛ̄ɛ̄, Māsāa̍ Ɛ̄ti̍bāāl, māsāa̍ le̍ Sa̍i̍dɔ̄ŋ 
chūā ndɔ̄ɔ̍. O̍ ko̍ŋ, mi̍ Māsā Bɛ̍ndōo̍ E̍ha̍bī, o̍ kāndū mɛ̄lɛ̄ka̍ nda̍ vēēlū āā Bāāl wo̍ 
sōōlūūwo̍. 

32Mbo̍ lō o̍ ko̍ŋ, mbo̍ tāŋgūl chīɛ̄ī lāsōōlu̍u̍wo̍ Sāme̍e̍līāā lo̍ŋ le̍ Bāāl, ndu̍yɛ̍ mbo̍ 
tōōsīāā ma̍āŋndo̍ lēni᷄ŋ, le̍ sa̍lāla̍ŋ sōlīo̍o̍ o̍ Ba̍a̍l lo̍. 

33Ō fūla̍ o̍ Ba̍a̍l kɔ̍ɔ̍lī, mbo̍ tōōsīāā vɛ̄lɛ̄ sōōlu̍u̍la̍ che᷅le̍ŋ le̍ mɛ̄lɛ̄ka̍ nda̍ vēēlū āā 
A̍si̍ɛ̍lūā wo̍ sōōlūūwo̍. Māsāa̍ ke̍e̍ku̍ E̍ha̍bī lāchī I̍sɔ̄lūɛ̄ī ya̍ ki̍nɛ̍i̍, yɔ̍ŋ wɔ̄ɔ̍ŋ Māsā 
Bɛ̍ndōo̍ E̍ha̍bī to̍sa̍ wo̍, māsā o̍ māsā to̍sa̍ yɔ᷅ŋ wɔ̄ɔ̍ŋ wāā le̍nde̍ I̍sɔ̄lūɛ̄ī, mī Mɛ̄lɛ̄ka̍ 

Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dɔ̄ɔ̄nu᷄ŋ tu̍mbe̍ a̍ ndu̍ māā yɔ̄ŋ wɔ̄ɔ̍ŋ Māsā Bɛ̍ndōo̍ 
E̍ha̍bī to̍sa̍ wo̍ le̍. 

34Bōōndi̍i̍ Māsā Bɛ̍ndōo̍ E̍ha̍bī o̍ wa̍ māsāa̍ I̍sɔ̄lūɛ̄ī ye̍, bōōndi̍i̍ ke̍ŋ nda̍ mīŋgi̍ 
Chɛ̄lu̍i̍kō tāŋgūl ni̍. Po̍ mi̍ŋgi̍ chi̍o̍o̍ ho̍ō tāŋgūl lo̍ dīōlā ndɔ̄la̍ŋ āā Hi̍ɛ̍ɛ̄, wānā wa̍ā 
Bɛ̍tɛ̄ɛ̄l chi̍e̍e̍. Pōo̍ ho̍ō po̍ ndɔ̍ tāso̍o̍ dīōla̍ŋ āā A̍bi̍lūām, ō mɛ̄ɛ̄lāa̍ dīōla̍ŋ āā Sɛ̍ku̍bī. 
Bōōndi̍i̍ pōo̍ ho̍ō ō wa̍ chi̍o̍o̍ ho̍ō tāŋgūllo̍ ve̍, dīmīo̍o̍ nu̍a̍ā mbo̍ kāndū chīyūŋ 
lāchīɛ̄īyo̍ŋ kīlāa̍, mi̍ po̍ ndɔ̍ tāse̍ ko̍ŋ ō wū. Mɛ̄ɛ̍ o̍ chi̍i̍ ndu̍ tāŋgūl kpo̍u̍, dīmīo̍o̍ 
nu̍a̍ā ō chīi̍ vɛ̄lɛ̄ dīōlā sāāsa̍ chi̍o̍o̍ lɛ̄ɛ̄ndūū, mi̍ po̍ ndɔ̄ mɛ̍ɛ̍lāā kōŋ ō wū. O̍ ko̍ŋ, mi̍ 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū sīndɛ̄ bu̍ɛ̍ī ndɔ̄ɔ̍ Chɔ̄ɔ̍sūāā po̍ Nu᷅ŋ ndo̍ o̍ so̍ndō mbo̍ 
dīmī a̍ Chɛ̄lu̍i̍kō o̍kɔ̄ɔ̄ wo̍, o̍ chīŋā lāsōndō. 

Māsāā Bɛ̍ndūāā Tāsi̍a̍a̍ 17 

Nyɛ ̍yɔn̍u̍ŋ Īla̍a̍chā tɛɛ̄ŋ̄ nda̍ Māsā Bɛn̍dōo̍ E̍ha̍bī wo̍ 
1Po̍ pi᷅lɛ̍ wa̍ Ti̍si̍bī chi̍e̍e̍ o̍ lɛ̄ŋndē Ki̍li̍a̍a̍dīle̍ŋ ni᷄ŋ dīōla̍ŋ āā Īla̍a̍chā, wāna̍ su̍a̍ā lē 
Mɛ̄lɛ̄ka̍ wo̍ o̍ wa̍ ni̍. Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ kē ndu̍ yōōŋgōo̍ le̍ Māsā Bɛ̍ndōo̍ 
E̍ha̍bī. Mbo̍ mālnu᷄ŋ mbo̍ kūā nāa̍ Māsā Bɛ̍ndōo̍ E̍ha̍bī chūa̍. Mbo̍ kɔ̍ dīmūl ndu̍ 
āā, “Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, 
o̍ cho̍ ni̍. Mɛ̄lɛ̄ka̍ ko̍ŋ ndu̍ ya̍ I̍ sa̍a̍ŋgīāl ni̍. Ō dīmi̍ māā chɔ̍ŋ a̍ hāū mbō kūɛ̄ a̍ 
wɔ̄sīla̍ŋ lā tīɔ̍ɔ̍ŋ ɔ̄ɔ̄ lā yāa̍, ō cho̍ wɔ̍ pi̍ɔ̍ɔ̍ sīa̍a̍ le̍, kɛ̍ mɔ᷄mndo̍ bɛ̍ɛ̍ ō chu̍chū lɛ᷅ŋ te̍ 
ha̍a̍a̍, mɛ̄ɛ̍ mbō lo̍o̍ ko̍ŋ mī dīmi̍ māā pīɔ̍ɔ̍ sīa̍ ma̍lāŋ o̍ si̍ā.” 

2O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Īla̍a̍chā āā, 

3“Ma̍l fo̍ndāŋndo̍ ho̍ō mā kūɛ̄ bā pāa̍le̍ŋ lē chāŋndo̍, mā kɔ̍ vi̍o̍ŋnu᷄ŋ o̍ pēē pɔ̍mbɔ̄ɔ̍ 
Kɛ̍lu̍i̍tī i̍kɛ̍i̍, le̍ kɔ̄la̍ŋ Chɔ̍ɔ̍dāŋ o̍ pēēlo̍, yɔ̄ŋi̍ nda̍ dīi̍ nu̍m. 

4Pēē pɔ̍mbɔ̄ kōŋ ndu̍ ŋ̄ chō wā kōlɔ̄ɔ̍ ni̍, ndu̍yɛ̍ I̍ di̍mu̍l bāsa̍bāsa̍kūēndi̍a̍a̍ le̍ mā 
wa̍ nu̍m nyɛ̄ dīa̍a̍ kīo̍o̍ nāa̍ ŋ̄ chō wā ka̍ŋ o̍ vi̍a̍ŋna᷄ŋ nda̍.” 

5O̍ ko̍ŋ, mi̍ Īla̍a̍chā to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ yɛ̍, mbo̍ kɔ̍ vi̍o̍ŋnu᷄ŋ o̍ 
pēē pɔ̍mbɔ̄ɔ̍ Kɛ̍lu̍i̍tī, le̍ kɔ̄la̍ŋ Chɔ̍ɔ̍dāŋ o̍ pēēlo̍. 

6Pēē pɔ̍mbɔ̄ ko̍ŋ wa̍ pēe̍ ndɔ̄ ko̍lāa̍ ni̍. Ndu̍yɛ̍, lēpāa̍ o̍ lēpāa̍, bēe̍dīi̍yo̍ a̍ vīsīo̍ŋ 
bāsa̍bāsa̍kūēndi̍a̍a̍ nda̍ a̍a̍ chu̍ū ndu̍ ni̍, ā chūu̍ ndu̍ pɛ̍ i̍di̍i̍ ā chūu̍ ndu̍ īchɔ̄l. 

7Kɛ̍ mɛ̄ɛ̍ te̍le̍ŋ ti̍ŋ hīo̍u̍, mi̍ pēē pɔ̍mbɔ̄ɔ̍ ho̍ō ō vēlā, fo̍ndōle̍, pīɔ̄ɔ̄ bɛ̍ɛ̍ ve̍ si̍ā bā o̍ bā 
o̍ lɛ̄ŋndē lēŋ ni᷄ŋ te̍. 

Īla̍a̍chā ma̍la̍ chūā pɔn̍ɔ ̍ndɔ ̍vi ᷅wo̍ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Īla̍a̍chā āā, 

9“Chɔ̍ŋ mā kūɛ̄ Sa̍lu̍ɛ̍fa̍tī, chi̍e̍e̍ cho̍ Sa̍i̍dɔ̄ŋ chi̍e̍e̍ i̍kɛ̍i̍ yo̍ mā kɔ̍ cha᷅l lo̍ŋ. Chūā pīlɛ̍ 
chō o̍ chi̍e̍e̍ ko̍ŋ ni᷄ŋ pɔ̍nɔ̍ ndɔ̄ cho̍ lɛ̍ āchāl te̍, I̍ di̍mu̍l ndu̍ le̍ mbō wa̍ nu̍m nyɛ̄ dīa̍a̍ 
kīo̍o̍.” 

10O̍ ko̍ŋ, mi̍ Īla̍a̍chā cha̍ŋ mbo̍ kūā Sālu̍ɛ̍fa̍tī chi̍e̍e̍. Mɛ̄ɛ̍ o̍ fu̍u̍lu̍u̍ o̍ dīō kpāki̍ chi̍o̍o̍, 
mbo̍ chā chūa̍a̍ yɔ̄mnde̍ tīŋgɔ̄ɔ̍. Chūa̍a̍ ho̍ō pɔ̍nɔ̍ ndɔ̄ ndu̍ o̍o̍ vi᷅ ni᷅ŋ. Mi̍ Īla̍a̍chā 
di̍mūl ndu̍ āā, “Chūa̍a̍ yāndi̍i̍, kɔ̍ chu̍ū ya̍ mɛ̄ŋnda̍ŋ mī ko̍l.” 

11Mɛ̄ɛ̍ chūa̍a̍ wa̍ kɔ̄la̍ŋ le̍ ndu̍ mɛ̄ŋnda̍ŋ chūū wo̍, mi̍ Īla̍a̍chā di̍mūl ndu̍ āā, “Tē ā 
nɔ̄ bēe̍dīi̍ pɔ̍mbɔ̄ pɛ̍ a̍ chu̍u̍ ya̍ o̍ bā fɔ̍.” 

12Mi̍ chūa̍a̍ dīmūl ndu̍ āā, “Le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nu̍m ŋ̄ chō pīɛ̄īyo̍ wo̍, I̍ nɔ̍ 
be̍e̍dīi̍ o̍ bēe̍dīi̍ chi̍ɛ̍ī ni̍ŋ te̍. Nyɛ̄ dīāā na̍a̍ ŋ̄ nɔ̄ ni᷅ŋ na̍a̍ po̍ nūu̍ sɔ̍ sɔ̍ wo̍, kōlo̍ nda̍ 
tōōsīāā bēe̍dīi̍yo̍ wo̍ nyɛ̄ pɔ̄mbɔ̄ nu̍a̍ā o̍ kpɛ̍ɛ̍nɛ̍i̍ ni᷄ŋ, a̍ chūɛ̄īle̍ŋ nyɛ̄ pɔ̄mbɔ̄ o̍ nyɛ̄ 
ī lāāndēi̍ ni᷄ŋ. Yɔ̄mīī ya̍ I̍ hi᷅ŋ he̍ī tīŋgɔ̄ɔ̍ ve̍, le̍ kɔ̄la̍ŋ nyɛ̄ dīāā pɔ̄mbɔ̄ kōŋ bɛ̄ɛ̄ndīa̍a̍ 
mī ŋ̄ dē na̍a̍ po̍ nūu̍. Nyɛ̄ dīāā nāā mɛ̍ɛ̍lāa̍ kpɔ̍ŋ cho̍ ni᷅ŋ ko̍ŋ ni̍. Tē ŋ̄ dē ni᷅ŋ ko̍ŋ pɛ̍, 
ŋ̄ nɔ̍ lɛ̍ nyɛ̄ o̍ nyɛ̄ chēle̍ŋ na̍a̍ ŋ̄ dīā le̍, yīa̍a̍ŋ ko̍ni̍ ma̍ cho̍ ni᷅ŋ na̍a̍ dīyɔ̄ɔ̍ ni̍.” 

13Mi̍ Īla̍a̍chā di̍mūl ndu̍ āā, “Bu̍u̍la᷄ŋ te̍. Ō pɔ̄mbɔ̄ nya̍ nɔ̄ ko̍ŋ ndo̍, kɔ̍ to̍o̍sīāā ko̍ŋ 
mī lā dē. Kɛ̍ kɔ̍ to̍sāl lɔ̄ ya̍ fɛ̍lɛ̍ŋ be̍e̍dīi̍ pɔ̍mbɔ̄ mā chu̍u̍ ya̍. Nyɛ̄ pɔ̄mbɔ̄ cho̍ lō wo̍ 
lā kɔ̍ bɛ̍ɛ̍ndīāā ko̍ŋ nya̍ po̍ nu̍mndo̍ lē dē. 

14Mɛ̄lɛ̄ka̍ Ya̍a̍wɛ̄ɛ̄, ō I̍sɔ̄lūɛ̍i̍ya̍ ā pīɛ̄īyo̍ dīmi̍ māā ha̍a̍a̍ mi̍ ndu̍ Mɛ̍lɛ̄ka̍ hu᷄ŋ yɔ᷅ŋ pīɔ̍ɔ̍ 
o̍ lɛ̄ŋnde̍ŋ ni᷄ŋ, kōlo̍ nda̍ tōōsīāā bēe̍dīi̍yo̍ wo̍ ō chu̍ū o̍ kpɛ̍ɛ̍nɛ̍i̍ ke̍ŋ ni᷄ŋ te̍, 
chūɛ̄īya̍ŋ mā chu̍ū o̍ nyɛ̄ īlāāndīī kēŋ ni᷄ŋ te̍.” 

15-16O̍ ko̍ŋ, mi̍ chūa̍a̍ kūā mbo̍ kɔ̍ to̍sā mɛ̄ɛ̍ Īla̍a̍chā o̍ di̍mu̍l ndu̍ yɛ̍. Ndu̍yɛ̍ mi̍ ī 
yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ so̍ō sa̍na̍a̍ a̍ Īla̍a̍chā yɛ̍. Mbo̍ kūā a̍ te̍le̍ŋ vi̍lɛ̄ī nyɛ̄ 
dīa̍a̍ chu̍ū chu̍a̍a̍ ho̍ō o̍ bā le̍, ndu̍ ni̍, po̍ ndɔ̄ɔ̍ ni̍, Īla̍a̍chā ni̍, lēpāa̍ o̍ lēpāa̍ ā wa̍ nyɛ̄ 
dīa̍a̍ sɔ̄lāa̍ tūu̍le̍ŋ. Kōlo̍ nda̍ tōōsīāā bēe̍dīi̍yo̍ wo̍ ndu̍ o̍o̍ chu̍ū o̍ kpɛ̍ɛ̍nɛ̍i̍ he̍ī ni᷄ŋ 
te̍, chūɛ̄īya̍ŋ bɛ̍ɛ̍ ma̍ a̍a̍ chu̍ū o̍ nyɛ̄ īlāāndīī kēŋ ni᷄ŋ te̍, ha̍a̍a̍ mbo̍ lō o̍ ko̍ŋ mi̍ 
Mɛ̄lɛ̄ka̍ yɔ᷅ŋ pīɔ̍ɔ̍. 

17Mi̍ ī yɔ̄nu᷄ŋ a̍ te̍le̍ŋ pi᷅lɛ̍ nāa̍ Īla̍a̍chā o̍ wa̍ o̍ yīya̍ wa̍, mi̍ chu̍a̍ nɔ̍ chīɛ̄ī ko̍ŋ ndo̍ po᷄ 
ndɔ̄ɔ̍ ō dēl a̍ na̍a̍. Ndu̍yɛ̍ mi̍ nāa̍ ho̍ō ō hīāū lāchī a̍ kālo̍o̍, mbo̍ lō o̍ ko̍ŋ mi̍ pōo̍mbɔ̄ɔ̍ 
ho̍ō ō wū. 

18Mɛ̄ɛ̍ pōo̍mbɔ̄ɔ̍ vī, mi̍ chūa̍a̍ dīmūl Īla̍a̍chā āā, “Wāna̍ Mɛ̄lɛ̄ka̍a̍ ho̍ō se̍ī, ō yɛ̄ɛ̍nɛ̍ 
ya̍ I̍ yɔ̍ŋ yɛ̄ nu̍m ma̍ tōsāl la̍ he̍ī? Bāā le̍ Mɛ̄lɛ̄ka̍ lōōnɔ᷄ŋndo̍ a̍ yɔ̄ŋndā nīla̍ 
wɔ̍ɔ̍ŋnda̍ŋ o̍kɔ̄ɔ̄, mī Mɛ̄lɛ̄ka̍ dīīlu̍l la̍ po̍ nūu̍ ŋ̄ hīŋ hūnɔ̄ɔ̍ ho̍ō ni̍?” 

19Mi̍ Īla̍a̍chā di̍mūl ndu̍ āā, “Yɔ̍ŋgu̍ wɔ̍ ya̍ pōo̍mbɔ̄ kālāa̍.” Mi̍ Īla̍a̍chā bi̍ī ndu̍ wānā 
vi̍lɛ̍i̍ ko̍ŋ o̍ bā, mbo̍ hēl a̍ ndu̍ nāa̍ ndu̍ o̍o̍ lɔ᷅l o̍ chīɛ̄ī chōo̍ cho̍o̍ wo̍ ni᷄ŋ nda̍, mbo̍ 
kɔ̍ ya̍mbū ndu̍ o̍ kpēlē o̍ lu̍mūi̍ ndu̍ Īla̍a̍chā ndu̍ o̍o̍ lɔ᷅l lo̍ ni᷄ŋ. 

20Mbo̍ pīɛ̄ī Mɛ̄lɛ̄ka̍ ndu̍ chōo̍ mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, vɛ᷅ 
ma̍ tōsā sūɛ̍i̍ kpūndɛ̍ī wāā nu̍a̍ā a̍ chūa̍a̍ ho̍ō ō pɔ̍nɔ̍ ndɔ̄ o̍ vi᷅ ni᷅ŋ ho̍ō wo̍? Nūm 
pi̍la̍ si̍nā māā chō ya̍ I̍ cho̍ ho̍ō na̍nu᷄ŋ ndo̍ māā o̍ chūa̍a̍ ho̍ō lo̍ chi̍ɛ̍ī ni̍ŋ ya̍ I̍ cho̍ 
ni̍. Mɛ̄lɛ̄ka̍, vɛ᷅ ma̍ tōsā mi̍ po̍ ndɔ̄ɔ̍ ō wū wūo̍o̍ ho̍ō?” 

21Mi̍ Īla̍a̍chā lo᷅ o̍ ko̍ŋ, mbo̍ sīɛ̄ndi᷄ŋ po̍o̍mbɔ̄ɔ̍ ho̍ō chōo̍ le̍ ya̍a̍. Mbo̍ dīmūl Mɛ̄lɛ̄ka̍ 
āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, yāndi̍i̍ mi̍ŋgi̍ po̍o̍mbɔ̄ɔ̍ ho̍ō yōōmōo̍ o̍ mīli̍ŋ.” 

22Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī pīɛ̄īle̍ Īla̍a̍chā le̍ŋ, mbo̍ mīŋgī pōo̍mbɔ̄ɔ̍ ho̍ō 
yōōmū. 

23Mi̍ Īla̍a̍chā chu̍ā pōo̍mbɔ̄ɔ̍, mbo̍ tūāl a̍ ndu̍, mbo̍ kɔ̍ ke᷅ kāla̍ ndɔ̄. Mbo̍ dīmūl ndu̍ 
āā, “Ā chē po᷄ nu̍mndo̍, ō mīīŋgu̍ yōōmū.” 

24Mi̍ chūa̍a̍ dīmūl ndu̍ āā, “I̍ si̍na̍ ni᷅ŋ kpe̍e̍kpe̍i̍ māā wāna̍ Mɛ̄lɛ̄ka̍a̍ ŋ̄ chō lē kɛ̍ndɛ̄i̍ 
ni̍, ndu̍yɛ̍ māā Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā sa̍na̍a̍ o̍ nūm ni̍ŋ.” 

Māsāā Bɛ̍ndūāā Tāsi̍a̍a̍ 18 

Nyɛ ̍yɔn̍ūŋ Īla̍a̍chā tɛɛ̄ŋ̄ nda̍ wānāa̍ su̍a̍ā le̍ Bāāl wa̍ wo̍ 
1-2O̍ ko̍ŋ kɔ̍ɔ̍lī, mbo̍ kūā a̍ te̍le̍ŋ vi̍lɛ̄ī pīɔ̄ɔ̄ se̍ī I̍sɔ̄lūɛ̄ī le̍. Mi̍ yīmā kpo̍o̍fi̍a̍a̍mā 
bɛ̄ndūa̍ŋ mā dēl Sāme̍e̍līāā mi̍ mā tīū kpo̍u̍. Mɛ̄ɛ̍ wɔ̄sīla̍ŋ lā hīōū lā tīɔ̍ɔ̍ŋ pīɔ̄ɔ̄ se̍ī 
le̍, o̍ yāa̍ ndɔ̄ɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Īla̍a̍chā pāa̍le̍ pi᷅lɛ̍ āā, “Kɔ̍ mā kɔ̍ su̍ūki̍āŋ 
a̍ Māsā Bɛ̍ndōo̍ E̍ha̍bī. Kɔ̍ di̍mūl ndu̍ māā I̍ cho̍ tōsā mī pīɔ̍ɔ̍ sīa̍.” 

3-4Po̍ pi᷅lɛ̍ wa̍ mā vēēlū ndu̍ āā Ōbāda̍yā, ndu̍ wa̍ chīɛ̄ī lēmāsa̍ Māsāa̍ E̍ha̍bī wo̍ 
kpo̍u̍ bo᷅lle̍ŋ ni̍. Ōbāda̍yā ko̍ŋ yɛ̄, wāna̍ ndu̍ o̍o̍ yɔ̍ŋgu̍ŋ o̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ 
ni᷄ŋ a̍ kɔ̄l ndɔ̄ɔ̍ kpo̍u̍ wo̍ o̍ wa̍ ni̍. Bōōndi̍i̍ Chɛ̍si̍bɛ̄ɛ̄ la̍nɔ̍ɔ̍ Māsāa̍ E̍ha̍bī o̍ wa̍ bɛ̍ɛ̍ 
wa̍nāa̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wa̍ dīūwo̍ ve̍, Ōbāda̍yā ko̍ŋ chu̍a̍ ā ti᷄ŋ ni̍, mbo̍ kɔ̍ 
vi̍ōŋ nda̍. Mbo̍ chūā wāŋnda̍ kɛ̄mɛ̄ nda̍ tɛ̄ɛ̄ŋ mbo̍ kɔ̍ vi̍ōŋ nda̍ o̍ būūlūla̍ŋ ni᷄ŋ la̍ŋ 
ti̍ɔ̍ɔ̍ŋ, būūlōo̍ ho̍ō ŋ̄wāŋ be̍le̍-ŋu̍ɛ̍ɛ̍nu̍, būūlōo̍ ho̍ō ŋ̄wāŋ be̍le̍-ŋu̍ɛ̍ɛ̍nu̍. Ndu̍yɛ̍ ndu̍ 
ko̍ni̍ wa̍ vɛ̄lɛ̄ nda̍ nyɛ̄ dīa̍a̍ kīo̍o̍ ni̍, a̍ mɛ̄ŋnda̍ŋ. Pāa̍le̍ pi᷅lɛ̍, mi̍ Māsāa̍ E̍ha̍bī vēēlū 
Ōbāda̍yā, 

5mbo̍ dīmūl ndu̍ āā, “Mɛ̄ɛ̍ mī ŋ̄ nūūvi̍a̍a̍ bīl pūīyāa̍ le̍ su̍a̍a̍ ha̍ā ndu̍yɛ̍ a̍ chɔ̄lūāā 
yɛ̄yi̍i̍ mu̍ūli̍āŋnda̍ ha̍ā. Tē ō cho̍ ko̍ŋ te̍, mɛ̄ɛ̍ dīūwo̍ na̍a̍ ŋ̄ dīū ni̍ŋ nda̍ le̍ bīl pūīyāā 
lēpɛ̄ŋndo̍ ni̍. Ŋ̄ bālu̍ wɔ̍ ba᷅ o̍ bā pēēla̍ pɔ̍mbɔ̄la̍ŋ lā wa̍, mī ŋ̄ bālu̍ vɛ̄lɛ̄ 
mɛ̄ɛ̄ndīa̍ŋndo̍ o̍ pēmbo᷄ŋ tɛ̄ɛ̄ŋ kpo̍u̍, kɛ̄lɛ̄ŋgāā mī ŋ̄ sāālu̍ŋ bi᷅llo̍, ko̍ŋ tōsa̍ ni̍ ŋ̄ di̍ū 
lɛ̍ nda̍ le̍.” 

6O̍ ko̍ŋ, ma̍ pīɔ̄ū fo̍ndāŋnda̍ŋ le̍ kɔ̄la̍ŋ bīllo̍ nūūvīa̍a̍, mi̍ ho̍ō kūā kpēŋgēi̍ pīlɛ̍i̍, mi̍ 
ho̍ō kūā kpēŋgēi̍ i̍ pīlɛ̍i̍. 

7Mi̍ ī yɔ̄nu᷄ŋ, Ōbāda̍yā lo̍ bālɔ̄ɔ̍ ma̍ bɔ̄ŋa᷅ŋ nda̍ Īla̍a̍chā. Ndu̍yɛ̍ dīmīo̍o̍ nu̍a̍ā mi̍ 
Ōbāda̍yā cha᷅ ndu̍, mbo̍ sīnā māā Īla̍a̍chā cho̍ ko̍ŋ ni̍. Mbo̍ kɔ̍ ba᷅ŋ ndu̍ wūla̍ŋ o̍ 
lābɛ̄ŋgu̍ ni̍ŋ mbo̍ nyūnā ndu̍ āā, “Nu̍m cho̍ ho̍ō ni̍ fāllo̍?” 

8Mi̍ Īla̍a̍chā di̍mī āā, “Ya̍ ni̍. Kɔ̍ mā kɔ̍ di̍mūl māsānɔ̄ nu̍mndo̍ māā ya̍ Īla̍a̍chā I̍ cho̍ 
na̍nu᷄ŋ.” 

9Mi̍ Ōbāda̍yā di̍mūl ndu̍ āā, “Fāllo̍, a̍ ye̍e̍ma̍ mā pi̍si̍ yōōmū nūu̍, mī Māsāa̍ E̍ha̍bī 
o̍ di̍ī ya̍? Ō yɛ̄ɛ̍nɛ̍ ya̍ I̍ yɔ̍ŋ yɛ̄ fāllo̍ ma̍ yēēmā le̍ he̍ī tōsāa̍ a̍ ya̍? 

10I̍ di̍mūl lɔ̍ nu̍m fāllo̍, le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ ya̍ I̍ cho̍ sūɛ̍i̍ ni̍. Lēlɛ̄ŋ 
o̍ lēlɛ̄ŋ lē lo̍ lɛ̍ mī Māsāa̍ E̍ha̍bī o̍ kɛ̍ɛ̍ wāŋnda̍ vīōmɔ̄ɔ̄ le̍ nu̍m nūūvīa̍a̍ le̍. Ndu̍yɛ̍ 

lēlɛ̄ŋ o̍ lēlɛ̄ŋ o̍ ve᷅m wāŋnda̍ pɛ̍ le̍ nu̍m nūūvīa̍a̍, mī lɛ̄ŋndē lēŋ lē dīmi̍ māā a̍ cho̍ 
lo̍ŋ te̍, le̍ mbō lāāla̍ŋ mɛ̄ɛ̍ mī wāna̍ cho̍ lɛ̄ŋndē lēŋ bōlle̍ŋ ndo̍ ō mēna̍la̍ŋ ndu̍ po̍. 

11Wānā wa̍ā le̍nde̍ ŋ̄ dīmūl la̍ ni̍ māā ya̍ I̍ kɔ̍ di̍mūl ndu̍ māā ā chō na̍nu᷄ŋ? 

12I̍ si̍nā le̍ ko̍ fāŋa᷄ŋndo̍ ko̍ni̍ ya̍ I̍ cho̍ ni̍, mī nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō hu᷄ŋ chu̍ā 
nu̍m mbō kūɛ̄nu᷄ŋ a̍ nūm nāa̍ ya̍ I̍ si̍nā bɛ̍ɛ̍ le̍ wa̍. Tē māsāa̍ hi᷅ŋ pɛ̍ mbō kōma̍l nu̍m 
te̍, ō kɛ̄ɛ̍ ya̍ dīyɔ̄ɔ̍? Bu̍ɛ̍ī nūmndo̍ ya̍ I̍ cho̍ ni̍, fāllo̍. Nūm pīla̍ si̍nā māā kāni̍ ya̍ i̍ 
chɛ̍ŋ, Mɛ̄lɛ̄ka̍ Ya̍a̍wɛ̄ɛ̄ ya̍ I̍ so̍o̍lūū ni̍. 

13Bōōndi̍i̍ Chɛ̍si̍bɛ̄ɛ̄ o̍ wa̍ bɛ̍ɛ̍ wa̍nāa̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wa̍ dīūwo̍ ve̍, a̍ tu̍i̍i̍ 
māā ya̍ le̍ ki̍ndi̍ ki̍ndi̍, mi̍ chi̍i̍ndīāā yōōmūlā ā ti᷄ŋ, mi̍ chu̍ā wāŋnda̍ kɛ̄mɛ̄ nda̍ tɛ̄ɛ̄ŋ 
mi̍ kɔ̍ vi̍ōŋ nda̍ o̍ būūlūla̍ŋ ni᷄ŋ la̍ŋ ti̍ɔ̍ɔ̍ŋ, būūlōo̍ ho̍ō ŋ̄wāŋ be̍le̍-ŋu̍ɛ̍ɛ̍nu̍ būūlōo̍ 
ho̍ō ŋ̄wāŋ be̍le̍-ŋu̍ɛ̍ɛ̍nu̍ le̍? Ndu̍yɛ̍ nyɛ̄ dīāā ni̍, māmɛ̄ŋ ni̍, ya̍ ko̍ni̍ ya̍ i̍i̍ ke᷅ nda̍ ni̍. 

14Tē I̍ kɔ̍ di̍mūl Māsāa̍ E̍ha̍bī a̍ nūm o̍kɔ̄ɔ̄ pɛ̍ mbō hīŋ mbō kōma̍l nu̍m te̍, ō kɛ̄ɛ̍ ya̍ 
dīyɔ̄ɔ̍? Dīyɔ̄ɔ̍ o̍ di̍ī ya̍ ni̍.” 

15Mi̍ Īla̍a̍chā lo᷅ o̍ ko̍ŋ mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ kpu̍lu̍ŋgūma̍ 
bɛ̄ndōo̍ bu̍ɛ̍ī ndɔ̄ɔ̍ ya̍ I̍ cho̍ ni̍. I̍ me̍na̍ŋ o̍ Mɛ̄lɛ̄ka̍ kōŋ po̍, mɛ̄ɛ̍ mī fu̍la̍ pāa̍le̍ hāūle᷅ŋ 
E̍ha̍bī o̍ hɔ̄l mī ŋ̄ chāna᷅ŋ hɔ᷅lla̍ a̍ hɔ̄lla̍.” 

16O̍ ko̍ŋ, mi̍ Ōbāda̍yā o̍ kɔ̍ di̍mūl Māsā Bɛ̍ndōo̍ E̍ha̍bī a̍ ndi̍ o̍ kɔ̄ɔ̄. Mi̍ Māsāa̍ E̍ha̍bī 
o̍ ma̍lnu᷄ŋ mbo̍ kūā nāa̍ Īla̍a̍chā o̍ wa̍ wa̍ le̍ mā chīīki̍āŋ nda̍ Īla̍a̍chā. 

17Mɛ̄ɛ̍ o̍ ko̍ma̍l Īla̍a̍chā, mbo̍ dīmī āā, “Wāna̍ lākpūndɛ̍ bɛ̄ndōo̍ ho̍ō I̍sɔ̄lūɛ̄ī, ye̍ē 
na̍nu᷄ŋ ŋ̄ chō ō vīāŋna᷄ŋ ni̍?” 

18Mi̍ Īla̍a̍chā di̍mūl ndu̍ āā, “Ō cho̍ ya̍ le̍ hi᷅ŋ a̍ kpūndɔ̍ɔ̍ I̍sɔ̄lūɛ̄ī le̍. Nu̍m ni̍ wānāā 
tūa̍a̍ fu̍la̍ o̍ yu̍ŋgu̍ fi̍nyā nūmndo̍ chōo̍ wa̍ ni̍, nya̍ hi᷅ŋ ā kpūndɔ̍ɔ̍ lɛ̄ŋnde̍ŋ nde᷅ŋ ni̍. 
Fo̍ndōle̍, le̍ mɛ̄ɛ̍ nya̍ kɛ̄ɛ̍ Mɛ̄lɛ̄ka̍ Ya̍a̍wɛ̄ɛ̍ dīōm, mi̍ lā mūli᷄ŋ mɛ̍lɛ̄ka̍a̍ nda̍ vēēlū āā 
Bāāl wa̍ sōōlūūwo̍ yɛ̍. 

19Le̍la̍ŋ yo̍o̍ŋgu̍ I̍sɔ̄lūɛ̍i̍ya̍ kpo̍u̍ mī ŋ̄ bɔ̄ɔ̄ŋi̍āŋ o̍ Pēmbīī Ka̍mɛ̄lve̍ chōo̍. O̍ ko̍ŋ kɔ̍ɔ̍lī, 
wānāā kɛ̄mɛ̄ le̍ hi̍ɔ̍ɔ̍lu̍ a̍ ŋ̄wāŋ be̍le̍-ŋu̍ɛ̍ɛ̍nu̍a̍a̍ su̍a̍ā le̍ mɛ̄lɛ̄ka̍ nda̍ vēēlū āā Bāāl 
wo̍ wa̍ ni̍, ā wānāā kɛ̄mɛ̄ le̍ hi̍ɔ̍ɔ̍lu̍a̍a̍ su̍a̍ā le̍ mɛ̄lɛ̄ka̍ lāāndōo̍ A̍si̍ɛ̍lūā, mī Chɛ̍si̍bɛ̄ɛ̄ 
la̍a̍ nu̍m ō ma̍lā nda̍ wa̍, nda̍ kpo̍u̍ dīmu̍l nda̍ mī ŋ̄ bɔ̄ɔ̄ŋi̍āŋ ndo̍ŋ.” 

20O̍ ko̍ŋ, mi̍ Māsā Bɛ̍ndōo̍ E̍ha̍bī sɛ̍ŋī yōōŋgūla̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍. 
I̍sɔ̄lūɛ̍i̍ya̍ kpo̍u̍, lātūlu̍ a̍ wānāā ndā a̍a̍ su̍a̍ā le̍ mɛ̄lɛ̄ka̍a̍ ndāa̍ wa̍, ma̍ chūūŋgi̍āŋ o̍ 
Pēmbīī Ka̍mɛ̄lve̍ chōo̍. 

21Mi̍ Īla̍a̍chā ku̍ā nāa̍ nda̍ wa̍ ā dīīna᷄ŋ ku̍ndāa̍ wa̍, mbo̍ kɔ̍ dīmūl nda̍ āā, “Lā wa᷅ ā 
tɛ̄nda᷅ŋ tɛ̍ɛ̄ŋ, lā sōōlūū Bāāl, lā sōōlūū Mɛ̍lɛ̄ka̍ le̍. Tē Mɛ̄lɛ̄ka̍ Ya̍a̍wɛ̄ɛ̄ cho̍ Mɛ̄lɛ̄ka̍ 
kpe̍e̍kpe̍i̍yo̍ ni̍, mɛ̄ɛ̍ lā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄, tē Bāāl cho̍ Mɛ̄lɛ̄ka̍ kpe̍e̍kpe̍i̍yo̍ ni̍, 
mɛ̄ɛ̍ lā sōōlu̍u̍ Ba̍a̍l.” Kɛ̍ wāŋnda̍ I̍sɔ̄lūɛ̄ī a̍ sūu̍ nyɛ᷅ o̍ nyɛ̄ le̍. 



788 

 

 
Kisi Bible Quick 

© 2013 Bible Society in Liberia. 
 

 
 

 

22O̍ ko̍ŋ kɔ̍ɔ̍lī mi̍ Īla̍a̍chā di̍mūl nda̍, āā, “Ya̍ pīlɛ̍ kpe̍ cho̍ ni᷅ŋ wāna̍ su̍a̍ā le̍ Mɛ̄lɛ̄ka̍ 
Ya̍a̍wɛ̄ɛ̄ wo̍ o̍ lɛ̄ŋnde᷅ŋ nde᷅ŋ ni᷄ŋ ni̍. Wānāa̍ su̍a̍ā le̍ mɛ̄lɛ̄ka̍ Bāāl wa̍ nda̍ chō kɛ̄mɔ̄ɔ̍ 
le̍ hīɔ̍ɔ̍lu̍ a̍ ŋ̄wāŋ be̍le̍-ŋu̍ɛ̍ɛ̍nu̍. 

23Kɛ̍ ā chūu̍ na̍a̍ nāūwāā tōōyīa̍a̍ ā ŋīɔ̍ɔ̍ŋ, nda̍ ō pīlɛ̍ ya̍ ō pīlɛ̍, mī ŋ̄ sōli̍ sa̍lāla̍ŋ o̍ 
Mɛ̄lɛ̄ka̍a̍ na̍a̍ lo̍. Nda̍ dīī pɛ̍ na̍ūwo̍ o̍ nda̍a̍ ā kīli̍ ki̍li̍ ndu̍ ā kɛ̄si̍ vīsīŋ mu᷅ŋ o̍ yɔ̄mnde̍ 
chōo̍, kɛ̍ ā ki̍i̍sūū le̍yi̍ŋ te̍. Ya̍ I̍ di̍ī vɛ̄lɛ̄ o̍ nūu̍ I̍ ki̍li̍ ki̍li̍ ndu̍, I̍ kɛ̄si̍ vīsīŋ mu᷅ŋ o̍ 
yɔ̄nmde̍ chōo̍, ya̍ bɛ̍ɛ̍ I̍ ki̍i̍sūū le̍yi̍ŋ te̍. 

24O̍ ko̍ŋ mī ŋ̄ pīɛ̍i̍ Mɛ̄lɛ̄ka̍ā nāa̍, te̍ nda̍ pīɛ̍i̍ mɛ̄lɛ̄ka̍ ndāa̍ Bāāl pɛ̍, ya̍ I̍ pi̍ɛ̍i̍ Mɛ̄lɛ̄ka̍ 
Ya̍a̍wɛ̄ɛ̄. Mɛ̄lɛ̄ka̍ cho̍ pīɛ̄īle̍ŋ mūlī, mbō yɔ᷄ŋ yīŋnde̍ŋ mī lē hu᷄ŋ lo᷅m sa̍lā ndɔ̄ɔ̍ wo̍, 
mɛ̄ɛ̍ ndu̍ cho̍ Mɛ̄lɛ̄ka̍ kpe̍e̍kpe̍i̍yo̍ ni̍.” Mɛ̄ɛ̍ Īla̍a̍chā di̍mi̍ le̍nde̍, nda̍ kpo̍u̍ ma̍ chɛ̄l 
kpu̍ū. 

25Mi̍ Īla̍a̍chā di̍mūl wānāa̍ su̍a̍ā ka̍ŋ le̍ Bāāl wa̍ āā, “Mɛ̄ɛ̍ nya̍ chō ku̍ndā yɛ̍, mɛ̄ɛ̍ 
nya̍ lā kāndu̍ wɔ̍. Lā dīi̍ nāū tōōyōo̍ o̍ nya̍a̍ mī lā bɛ̄ɛ̄ndi̍a̍a̍ ndu̍ mɛ̄ɛ̍ ya̍ I̍ di̍mi̍ yɛ̍, 
kɛ̍ lā ki̍i̍sūū lēyīŋ te̍. O̍ ko̍ŋ, mī lā pīɛ̍i̍ mɛ̄lɛ̄ka̍ nyāa̍ Ba̍a̍l mī ŋ̄ chē, tē ō nɔ̄lā pɛ̍ mbō 
yɔ᷄ŋ yīŋnde̍ŋ, mī lē hu᷄ŋ lo᷅m sa̍lā kōŋ.” 

26O̍ ko̍ŋ ma̍ dīī nāūwo̍ o̍ ndāa̍, ma̍ bɛ̄ɛ̄ndīāā ndu̍ mɛ̄ɛ̍ Īla̍a̍chā di̍mi̍ yɛ̍. Ma̍ kāndū 
pīɛ̄īle̍ŋ nāa̍ Bāāl chu̍ā le̍ mbō yɔ᷄ŋ yīŋnde̍ŋ, mā bālū ma̍āŋ vīsīo̍ŋ ŋ̄ wa̍ ko̍ŋ chōo̍ 
wo̍ a̍ yōla̍ŋ, mā dēŋī cho̍o̍ cho̍o̍ āā, “Ōo̍ Mɛ̄lɛ̄ka̍ nāa̍ Ba̍a̍l mu̍li̍ na̍a̍ dīōm mā yɔ̍ŋ 
yīŋnde̍ŋ Mɛ̄lɛ̄ka̍ nāa̍ Ba̍a̍l mu̍li̍ na̍a̍ dīōm mā yɔ̍ŋ yīŋnde̍ŋ!” Chɔ̍ŋ i̍di̍i̍yo̍ ma̍ lō 
pīɛ̄īle̍ŋ ha̍a̍a̍ mi̍ pāa̍le̍ŋ lē sīm o̍ bōlle̍ŋ chōo̍, kɛ̍ mɛ̄lɛ̄ka̍ ndāa̍ Ba̍a̍l mu̍lī nda̍ dīōm 
te̍. 

27Mɛ̄ɛ̍ pāa̍le̍ŋ lē si᷄m o̍ bōlle̍ŋ chōo̍ ki̍nɛ̍i̍, mi̍ Īla̍a̍chā ka̍ndū nda̍ māmɔ̄ɔ̍. Mbo̍ dīmūl 
nda̍ āā, “Lā chɔ̄ɔ̄lu̍ wɔ̍ de̍ŋī chōo̍ cho̍o̍ mbō hīōū ho̍ō. Lā sīnā māā mɛ̄lɛ̄ka̍ nɔ̍ sɔ̄ɔ̍ŋ 
che̍le̍ŋ ta̍u̍ le̍ tōsāa̍. Kɛ̄lɛ̄ŋgāā nāa̍ che᷅le̍ŋ pɔ̍ kɔ̄llo̍ wā ndu̍ ni̍ŋ ni̍. Ɔ̄ɔ̄ tē ko̍ŋ te̍ sōlɔ̄ɔ̍ 
o̍ ku̍ā ni̍ŋ ni̍. Ɔ̄ɔ̄ īnɛ̍ po̍lo̍ŋ o̍ ku̍ā ni̍ŋ ni̍. Tē ō cho̍ ko̍ŋ te̍, mɛ̄ɛ̍ o̍ lūa̍a̍ŋ o̍ wa᷅ ni̍ŋ ni̍, 
mɛ̄ɛ̍ mī lā dēŋi̍ chōo̍ cho̍o̍ mī lā tīndi̍ ndu̍.” 

28O̍ ko̍ŋ, mi̍ wānāa̍ su̍a̍ā ha̍ā le̍ Ba̍a̍l wa̍ ā chɔ̄ɔ̄lū dēŋī chōo̍ cho̍o̍, o̍ ko̍ŋ kɔ̍ɔ̍lī ma̍ 
bōōlūū nda̍ pi̍la̍ a̍ mɔ̄ɔ̍ŋ ndu̍yɛ̍ a̍ ba̍lta̍ŋ, mɛ̄ɛ̍ nda̍ tōsā pa̍a̍ndū yɛ̍, mi̍ kōo̍wa̍ŋ mā 
wā nda̍ tāālīa̍a̍ lēkɔ̄ɔ̍. 

29Ā lo̍ pīɛ̄īle̍ŋ a̍ yōla̍ŋ le̍nde̍ ha̍a̍a̍ mi̍ pāa̍le̍ŋ lē dēl, mi̍ te̍le̍ŋ nda̍ sōlī sa̍lālā īchɔ̄lta̍ŋ 
ndo̍ ō fūūlūū, kpɛ̍kɛ̍lɛ̍ bɛ̍ɛ̍ ā tūi̍i̍ le̍, kɛ̄lɛ̄ŋgāā ni᷅ŋ te̍ mī mɛ̄lɛ̄ka̍ ndāa̍ mūli̍ nda̍ dīōm. 

30-32Mi̍ Īla̍a̍chā lo᷅ o̍ ko̍ŋ mbo̍ dīmūl I̍sɔ̄lūɛ̍i̍ya̍a̍ wa̍ lo̍ŋ ndā kpo̍u̍ āā, “Lā sɔ̄ɔ̄ŋgu̍u̍ 
ya̍ īkɛ̄i̍ na̍nu᷄ŋ mɛ̄ɛ̍ nya̍ chō kpo̍u̍.” Nda̍ kpo̍u̍ ma̍ kɔ̍ di̍i̍nu᷄ŋ ku̍ndāa̍ Īla̍a̍chā īkɛ̄i̍. Mi̍ 
Īla̍a̍chā lo᷅ o̍ ko̍ŋ mbo̍ chūā pōūta̍ŋ tɔ̍ a̍ lā tīɔ̍ɔ̍ŋ mɛ̄ɛ̍ yu̍ŋgu̍la̍ I̍sɔ̄lūɛ̍i̍ya̍ lā wa̍ yɛ̍, 
mbo̍ mīŋgī ma̍āŋ pāāndu̍ Mɛ̄lɛ̄ka̍ Ya̍a̍wɛ̄ɛ̍ wa̍ lo̍ŋ ndo̍ bɛ̄ɛ̄ndīāā le̍ Mɛ̄lɛ̄ka̍ 
sōōlūūwo̍. Pōūtā tɔ̍ a̍ lā tīɔ̍ɔ̍ŋnda̍ŋ nda᷅ŋ, pōū o̍ pōū ndu̍ o̍o̍ si̍m le̍ yu̍ŋgu̍la̍ŋ I̍sɔ̄lūɛ̄ī 
ō pīlɛ̍. Che̍kɔ̍pū, ō Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ke̍ dīōla̍ŋ āā I̍sɔ̄lūɛ̄ī yo̍, pūa̍a̍ tɔ̍ a̍ ā 
ŋīɔ̍ɔ̍ŋāā o̍ ve̍lū wa̍, yu̍ŋgu̍la̍ fu̍la̍ o̍ nda̍ ni᷄ŋ nda̍ŋ la̍ wa̍ la᷅ŋ ni̍. Mɛ̄ɛ̍ Īla̍a̍chā o̍ chi̍i̍ 

ma̍āŋndo̍ ho̍ō mīŋgī tāŋgu̍l, mbo̍ bālū so̍o̍ŋndo̍ tōūwɔ̄ɔ̍ chɛ̍ chɛ̍, nāa̍ wāna̍ a̍a̍ dɔ̍ū 
mɛ̄ŋmā ka̍lɔ̄ŋndā hīɔ̍ɔ̍lu̍. 

33O̍ ko̍ŋ kɔ̍ɔ̍lī, mbo̍ chūā yɔ̄mnde̍ mbo̍ kɛ̄sī o̍ ma̍āŋndo̍ ho̍ō chōo̍. Mbo̍ dīī nāū 
tōōyōo̍ o̍ ndɔ̍ɔ̍ mbo̍ kīlī kīlī ndu̍ mbo̍ kɛ̄sī vīsīŋ mu᷅ŋ o̍ yɔ̄mīī kēŋ chōo̍. 

34Mbo̍ dīmūl nda̍ āā, “Lā kɔ̄ndu̍ mɛ᷅ŋnda̍ŋ kpɛ̍ɛ̍nɛ̍i̍ lē hīɔ̍ɔ̍lu̍ mī lā hu᷄ŋ hu̍lū o̍ vīsīo̍ŋ 
mu᷅ŋ chōo̍.” Mi̍ wāŋnda̍ kūāndū mɛ̄ŋnda̍ŋ ma̍ hu᷄ŋ dɔ̍ū. Mbo̍ dīmūl nda̍ āā, “Lā 
kɔ̄ndu̍ vɛ̍lɛ̄ mī lā hu᷄ŋ dɔ̍ū.” Ma̍ kūāndū vɛ̄lɛ̄ ma̍ hu᷄ŋ dɔ̍ū. Mbo̍ dīmūl nda̍ vɛ̄lɛ̄ yāa̍ 
ndɔ̄ɔ̍ āā, “Lā kɔ̄ndu̍ vɛ̍lɛ̄ mī lā hu᷄ŋ dɔ̍ū.” Ma̍ kūāndū ma̍ dūāū. 

35Mi̍ mɛ̄ŋnda̍ŋ mā pīā so̍o̍ŋ o̍ ba̍lu̍ ko̍ŋ to̍u̍wɔ̄ɔ̍ wo̍ cha᷅, mi̍ mā chāl o̍ ma̍āŋndo̍ 
bɛ̄ŋgu̍ kpɛ̍chɛ̄kɛ̄lɛ̄ bɛ̄ndū. 

36Mɛ̄ɛ̍ te̍le̍ŋ nda̍ sōlī sa̍lāla̍ īchɔ̄lta̍ŋ ndo̍ ō fūūlu̍u̍, mi̍ Īla̍a̍chā sɔ̍ɔ̍ŋgūū o̍ ma̍āŋndo̍ 
īkɛ̄i̍, mbo̍ kāndū Mɛ̄lɛ̄ka̍ pīɛ̄īyo̍, mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
E̍bīlāha᷅m, a̍ Āa̍se̍, a̍ Che̍kɔ̍pū, a̍ pi̍ɛ̍ī yo̍, chɔ̍m wa᷅ŋnda̍ ha̍ā pāa̍le̍ hāūle᷅ŋ māā nu̍m 
cho̍ Mɛ̄lɛ̄ka̍ I̍sɔ̄lūɛ̍i̍ya̍ ni̍, ndu̍yɛ̍ mā chɔ̍m nda̍ māā bu̍ɛ̍ī nūmndo̍ ya̍ I̍ cho̍ ni̍, māā 
nyɛ̄ o̍ nyɛ̄ ya̍ I̍ to̍sa̍ māā nu̍m ve᷅m ya̍ ni̍. 

37Mu̍li̍ ya̍ dīōm Mɛ̄lɛ̄ka̍ Ya̍a̍wɛ̄ɛ̄, mī wāŋnda̍ ha̍ā ā sīna̍ māā nūm Mɛ̄lɛ̄ka̍ Ya̍a̍wɛ̄ɛ̄, 
nu̍m cho̍ Mɛ̄lɛ̄ka̍ kpe̍e̍kpe̍i̍yo̍ ni̍, o̍ ko̍ŋ, mī kɔ̄ltā ndāla̍ŋ lā mūli̍ŋ mā mīīŋgu̍ nu̍m 
sōōlūūwo̍.” 

38Īla̍a̍chā o̍ chi̍i̍ bɛ̍ɛ̍ pi̍ɛ̍īlē lēŋ te̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ yīŋnde̍ŋ o̍ lēpīlɛ̍ ni᷄ŋ 
kpe̍, mi̍ lē hu᷄ŋ lo᷅m sa̍lā kōŋ a̍ yɔ̄mīī kēŋ, a̍ pōūtā lāŋ kpo̍u̍. Mɛ̄ŋmā nda̍ dɔ̄ū ma̍ŋ 
nda̍ŋ mi̍ yīŋnde̍ŋ lē hu᷄ŋ ve̍e̍sīāā ma̍ŋ kpa̍dī, lɛ̄ŋndē ma̍āŋndo̍ ō wa̍ bɛ̍ɛ̍ īsīsi̍ cho̍o̍ 
le̍ŋ kpo̍u̍ mi̍ lē ŋūā. 

39Mɛ̄ɛ̍ wāŋnda̍ chē nyɛ̍ yɔ̍nu̍ŋ ndo̍, nda̍ kpo̍u̍ ma̍ bāŋ wūla̍ŋ ma̍ fūūlūū hɔ̄lla̍ lɛ̄ŋ, 
ma̍ dīmī āā, “Tōnya̍ kpe̍e̍kpe̍i̍, Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ Mɛ̄lɛ̄ka̍ kpe̍e̍kpe̍i̍yo̍ ni̍. 
Mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ Mɛ̄lɛ̄ka̍ Ya̍a̍wɛ̄ɛ̄ kɔ̍ɔ̍lī le̍.” 

40O̍ ko̍ŋ kɔ̍ɔ̍lī, mi̍ Īla̍a̍chā di̍mūl wāŋnda̍ āā, “Wānāa̍ su̍a̍ā ha̍ā le̍ Bāāl wa̍ ki̍nɛ̍i̍, lā 
bīu̍ nda̍, ō pīlɛ̍ bɛ̍ɛ̍ lā ma᷅l mbō kūɛ̄ le̍.” O̍ ko̍ŋ, wānāa̍ su̍a̍ā ka̍ŋ le̍ Ba̍a̍l wa̍ ki̍nɛ̍i̍ ma̍ 
bīū nda̍ kpo̍u̍, ma̍ tūāl a̍ nda̍ Ki̍sīɔ̄ŋ o̍ pēēlo̍, mi̍ Īla̍a̍chā kɔ̍ di̍ū nda̍ kpo̍u̍. 

Mɛl̄ɛk̄a̍ yɔŋ̄gu̍ pīɔɔ̍ ̍o̍ lɛŋ̄ndē Is̍ɔl̄ūɛi̍l̍e̍ŋ niŋ᷄ 
41Mi̍ Īla̍a̍chā di̍mūl Māsā Bɛ̍ndōo̍ E̍ha̍bī āā, “Kɔ̍ ni̍ko̍ mā kɔ̍ di̍ō nyɛ̄ dīa̍a̍ fāllo̍. I̍ 
tu̍e̍ī pīɔ̍ɔ̍ yīmndo̍.” 

42O̍ ko̍ŋ, mi̍ Māsā Bɛ̍ndōo̍ E̍ha̍bī ku̍ā nyɛ̄ dīa̍a̍ dīo̍o̍. Mi̍ Īla̍a̍chā he̍l o̍ Pēmbīī 
Ka̍mɛ̄lve̍ chōo̍, mbo̍ kɔ̍ cha᷅l mbo̍ tūndu᷄ŋ bo᷅lle̍ŋ o̍ lābɛ̄ŋgu̍ ni̍ŋ mbo̍ wā Mɛ̄lɛ̄ka̍ 
pīɛ̄īyo̍. 

43Mbo̍ dīmūl bu̍ɛ̍ī ndɔ̄ɔ̍ āā, “He̍e̍lu̍ ba᷅ lūāŋndo̍ mā to̍fa̍ kūmbū Pēe̍ Mɛ̄ŋmā Īhɛ᷄llo̍ 
mā chē tē pīɔ̍ɔ̍ chō ni᷅ŋ hēlɔ̄ɔ̍.” Mi̍ bu̍ɛ̍īyo̍ ho̍ō kūā mbo̍ kɔ̍ to̍fā mbo̍ mīīŋgū, mbo̍ 

hu᷄ŋ di̍mūl ndu̍ āā, “I̍ kɔ̍ to̍fā kɛ̍ I̍ chi̍ nyɛ᷅ o̍ nyɛ̄ le̍.” Mi̍ Īla̍a̍chā di̍mūl ndu̍ māā ō kɔ̍ 
vɛ̍lɛ̄. Mbo̍ kūā vɛ̄lɛ̄ mbō kɔ̍ to̍fā kɛ̍ ō chi᷄ nyɛ᷅ o̍ nyɛ̄ le̍. Ō ku̍ɛ̄ lē ŋɔ᷄mpu᷅m, 

44o̍ ŋɔ᷄mmɛ̍ū wo̍ mbo̍ hu᷄ŋ di̍mūl Īla̍a̍chā āā, “I̍ che᷅ yu̍mbu̍ yu̍mbo̍o̍ ō pɔ̄mbɔ̄ nu̍a̍ā, 
māā bā wāna̍ chi̍e̍e̍ mbo̍ wā fūlāa̍ o̍ Pēe̍ Mɛ̄ŋmā Īhɛ᷄llo̍ ni᷄ŋ.” Mi̍ Īla̍a̍chā di̍mūl ndu̍ 
āā, “Kɔ̍ di̍mūl Māsāa̍ E̍ha̍bī mbō bɛ̄ɛ̄ndi̍a̍a̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ mbō 
kūɛ̄ chi̍e̍e̍, yɔ̄ŋi̍ pīɔ̍ɔ̍ bīi̍ ndu̍.” 

45-46Ō bēndu̍ bɛ̍ɛ̍ ti᷅ŋ te̍ mi̍ pīɔ̄ɔ̄ bɛ̄ndōo̍ hēl mbo̍ pīīmīāā kpi̍lo̍, o̍ ko̍ŋ kɔ̍ɔ̍lī, mi̍ 
hūēīyīī bɛ̄ndūe̍i̍ sūŋgū hɔ̄ŋndo̍, mi̍ pīɔ̍ɔ̍ kāndū sīa̍a̍. Mi̍ Īla̍a̍chā yi̍i̍nu᷄ŋ do᷅ma̍ ndɔ̄ɔ̍ 
o̍ chāŋ pe᷅ŋ mbo̍ kāndū kīlta̍ŋ. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ndu̍ kpāāyāa̍ mbo̍ 
cha᷄ŋ lo̍ŋ a̍ kīlta̍ŋ mbo̍ fūūlūū Chɛ̍si̍lūɛ̄ɛ̄ chi̍e̍e̍, ndu̍ cho̍ lāchī Māsāa̍ E̍ha̍bī cho̍ ndu̍ 
kɔ̄ɔ̄lī o̍ nyɛ̄ su̍a̍a̍ ndɔ̍ ā nāŋndo̍ chōo̍. 

Māsāā Bɛ̍ndūāā Tāsi̍a̍a̍ 19 

Īla̍a̍chā ku̍ɛ ̄o̍ Pēmbīī Sa̍a̍nāīve̍ chōo̍. 
1Mɛ̄ɛ̍ Māsā Bɛ̍ndōo̍ E̍ha̍bī o̍ mi̍i̍ŋgu̍ chi̍e̍e̍, nyɛ̄ o̍ nyɛ̄ Īla̍a̍chā to̍sa̍, mbo̍ kɔ̍ do̍u̍nu᷄ŋ 
Chɛ̍si̍bɛ̄ɛ̄ la̍a̍ ndɔ̍ ko̍na̍ kpo̍u̍. O̍ ko̍ŋ kɔ̍ɔ̍lī, mbo̍ chɔ̄m ndu̍ a̍ mɛ̄ɛ̍ Īla̍a̍chā o̍ di̍u̍ 
wānāā nda̍ a̍a̍ su̍a̍ā le̍ Bāāl wa̍ kpo̍u̍ yɛ̍. 

2Mɛ̄ɛ̍ Chɛ̍si̍bɛ̄ɛ̄ o̍ tu̍e̍ī sūɛ̍i̍ he̍ī, mbo̍ sōlī ki̍i̍la̍nɔ̍ɔ̍ mbo̍ vīām ndu̍ nāa̍ Īla̍a̍chā chu̍a̍ 
a̍ yōōŋgōo̍ le̍ mbō kɔ̍ dīmūl Īla̍a̍chā āā, “Nūm Īla̍a̍chā ma̍ dīū wānāa̍ su̍a̍ā ha̍ā le̍ 
Ba̍a̍l wa̍ kɛ̍i̍, nūm bɛ̍ɛ̍ ā nɔ̄ mā sɔ̍la̍ pīɔ̍mndo̍. Sīɔ̄dīi̍ te̍le̍ŋ wa̍ā nu̍a̍ā tē I̍ di̍i̍ nu̍m te̍ 
Īla̍a̍chā, mɛ̄lɛ̄ka̍a̍ nīa̍a̍ ā dīi̍ ya̍.” 

3Mɛ̄ɛ̍ Īla̍a̍chā o̍ tu̍e̍ī yōōŋgōo̍ ho̍ō, mi̍ sīōōŋnde̍ bīī ndu̍, mbo̍ chūā bu̍ɛ̍ī ndɔ̄ɔ̍ ma̍ 
nyāānu᷄ŋ Bīɛ̄ɛ̄si̍ɛ̍bā chi̍e̍e̍, o̍ būŋgɛ̄ī Chu̍dāve̍ ni᷄ŋ yɔ̄ŋi̍ Chɛ̍si̍bɛ̄ɛ̄ o̍ di̍i̍ ndu̍. Mɛ̄ɛ̍ o̍ 
fu̍u̍lu̍u̍ Bɛ̄ɛ̄si̍ɛ̍bā chi̍e̍e̍, mbo̍ mɛ̍ī bu̍ɛ̍ī ndɔ̄ɔ̍ lo̍ŋ, 

4mbo̍ kūānu᷄ŋ o̍ po̍llo̍ ni᷄ŋ pɔ̍ɔ̍li̍, nāa̍ wāna̍ a̍a̍ ku̍ɛ̄ le̍ pāa̍le̍ŋ kpɛ᷅ŋ. Mbo̍ kɔ̍ cha᷅l o̍ 
yɔ̄m bɛ̄ndōo̍ bɛ̄ŋgu̍ lo̍ŋ. Pīɔ̍mndo̍ ndu̍ o̍o̍ hi̍o̍ū ni᷅ŋ yēēmā. Mbo̍ dīmūl Mɛ̄lɛ̄ka̍ āā, 
“O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ to̍sa̍ ni᷅ŋ ō bɔ̄ɔ̍, ō bɛ̄ndā ni᷅ŋ mā chu̍a̍ yōōmū nūu̍. I̍ cho̍ o̍ 
sɔ᷅vɛ̍ mī hi̍o̍ū fi̍nyāā nīa̍a̍ ma̍māa̍ vi᷅ wa̍ le̍.” 

5Mɛ̄ɛ̍ o̍ chi̍i̍ sūɛ̍i̍ mbo̍ hīnī pɛ̄ŋgīo̍o̍, mi̍ lūa̍a̍ŋ mā hīālū ndu̍. O̍ lē pīlɛ̍ ni᷄ŋ kpe̍, mi̍ 
ki̍i̍la̍nɔ̍ Mɛ̄lɛ̄ka̍a̍ hu᷄ŋ hi̍i̍lūū ndu̍ mbo̍ dīmūl ndu̍ āā, “Ti̍o̍ndu̍ mā dē nyɛ̄ dīa̍a̍.” 

6Mɛ̄ɛ̍ Īla̍a̍chā te̍ndū mbo̍ mɛ̄ɛ̄ndīa̍ŋ, mbo̍ chā bēe̍dīi̍ nda̍ lūām o̍ pōūta̍ŋ chōo̍ wo̍ 
kpūŋgbɛ̄i̍ ī pīlɛ̍, a̍ mɛ̄ŋnda̍ŋ o̍ kpɛ̍ɛ̍nɛ̍i̍ ni᷄ŋ ndu̍ o̍ bōlle̍ŋ chōo̍. O̍ ko̍ŋ, mbo̍ chūā 
bēe̍dīi̍yo̍ ho̍ō mbo̍ dīā, mbo̍ chūā mɛ̄ŋnda̍ŋ mbo̍ kōl. O̍ ko̍ŋ kɔ̍ɔ̍lī, mbo̍ mīīŋgū vɛ̄lɛ̄ 
mbo̍ hīnī mbo̍ hīāū o̍ lūa̍a̍ŋ. 

7Mɛ̄ɛ̍ o̍ hi̍ni̍, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō hūŋ vɛ̄lɛ̄ o̍ dīi̍ŋ ndɔ̄ɔ̍, mbo̍ hu᷄ŋ hi̍i̍lūū 
ndu̍, mbo̍ dīmūl ndu̍ āā, “Chɔ̍ŋ mā dē nyɛ̄ dīa̍a̍ kāni̍, ti᷅ŋ ŋ̄ nɔ̄ le̍ kɔ̄la̍ŋ ndo̍ ō bāndu̍ 
ō bɔ̄ɔ̍.” 

8Mi̍ Īla̍a̍chā cha̍ŋ vɛ̍lɛ̄ mbo̍ dīā nyɛ̄ dīa̍a̍ mbo̍ chūā mɛ̄ŋnda̍ŋ mbo̍ kōl. Ndu̍yɛ̍ mi̍ 
nyɛ̄ dīāā o̍ de᷅ ko̍ŋ ndo̍ o̍ kē ndu̍ yōōmūa̍ŋ, mbo̍ nɔ̄lā mbo̍ cha̍ŋ nāa̍ o̍ wa̍ ka̍ŋ nda̍ 
mbo̍ kūā le̍ pālɛ̍i̍ be̍le̍-hi̍ɔ̍ɔ̍lu̍, a̍ nyūmnda̍ŋ be̍le̍-hi̍ɔ̍ɔ̍lu̍, mbo̍ fūūlūū o̍ Pēmbīī 
Sa̍a̍nāīve̍ chōo̍, pēmbīi̍ wa̍ ī yɔ̄ŋga᷄ŋ o̍ Mɛ̄lɛ̄ka̍ lo̍ ve̍. 

9Mɛ̄ɛ̍ o̍ fu̍u̍lu̍u̍ o̍ Pēmbīī Sa̍a̍nāīve̍ chōo̍, mbo̍ kɔ̍ lu̍ɛ̍ī o̍ būūlōo̍ ni᷄ŋ mbo̍ lɔ̄l lo̍ŋ. Ō 
wa̍ o̍ lūa̍ŋ o̍ lēpīlɛ̍ ni᷄ŋ kpe̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ndu̍ chu̍a̍ o̍ lɔ̄mā sɔ̄lāā 
o̍ būūlū ko̍ŋ ni᷄ŋ. Mi̍ Mɛ̄lɛ̄ka̍ nyūnā ndu̍ āā, “Īla̍a̍chā, ō yɛ̄ɛ̍nɛ̍ ŋ̄ hīŋ yɛ̄ tōsā na̍nu᷄ŋ?” 

10Mbo̍ dīmūl Mɛ̄lɛ̄ka̍ āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ā sīnā māā 
bu̍ɛ̍ī nūmndo̍ ya̍ I̍ cho̍ ni̍. Le̍ te̍le̍ŋ o̍ te̍le̍ŋ I̍ cho̍ nyɛ̄ ŋ̄ dīmūl la̍ wo̍ tōsāa̍. Wānāā 
nūmnda̍ I̍sɔ̄lūɛ̄ī a̍ bi̍ī ma̍ tɛ̄ɛ̄mbūū ma̍āŋndā nūmnda̍ so̍līāā lāsa̍lā la̍ŋ, ndu̍yɛ̍ ma̍ 
dīū wānāa̍ su̍a̍ā lē nūmnda̍ kpo̍u̍, mɛ̄ɛ̍ ya̍ pīlɛ̍ kpe̍ mi̍ lo᷅ yōōmū. Ndu̍yɛ̍ ya̍ bɛ̍ɛ̍ ā 
chō yā nūūvīa̍a̍ le̍ ya̍ dīyɔ̄ɔ̍.” 

11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Fu̍la̍ o̍ bɛ̍ɛ̄ mā kɔ̍ si᷅m pēmbēi̍ chōo̍ ya̍ o̍ 
hɔ̄l.” Mi̍ Īla̍a̍chā fu̍lā o̍ bɛ̍ɛ̄. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ī ndu̍ īkɛ̄i̍ mbo̍ hīāū. 
O̍ lē pīlɛ̍ ni᷄ŋ kpe̍, mi̍ hūēīyīī bɛ̄ndūe̍i̍ sūŋgū hɔ̄ŋndo̍, mi̍ pēmbo᷄ŋ tɛ̄ɛ̄ndīāā, pōūtā 
bɛ̄ndūla̍ŋ kpo̍u̍ mi̍ lā pēsī. Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍ o̍ hūēīyīī kēŋ ni᷄ŋ te̍. Mɛ̄ɛ̍ hūēīyīī 
kēŋ ī pɛ̄ŋgi̍, mi̍ lɛ̄ŋnde̍ŋ lē kāndū vɛ̄lɛ̄ nyīīyāa̍ kpi̍lū kpīlū bɛ̄ndū. Kɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ ve̍ vɛ̍lɛ̄ o̍ lɛ̄ŋndē nyīīyāālē lēŋ ni᷄ŋ te̍. 

12Mɛ̄ɛ̍ lɛ̄ŋndē lēŋ lē pɛ̄ŋgi̍ nyīīyāa̍, mi̍ Īla̍a̍chā o̍ cha̍nu᷄ŋ vɛ̍lɛ̄ yīŋndē bɛ̄ndūle̍ŋ ndu̍ 
o̍ hɔ̄l, kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍ vɛ̍lɛ̄ o̍ yīŋndē lēŋ ni᷄ŋ te̍. Mɛ̄ɛ̍ yīŋndē lēŋ le̍ fāŋa̍ŋ, 
mbo̍ tūɛ̄īnu᷄ŋ dīōmndo̍ sūɛ̍i̍ ndu̍ o̍ lānī tōōlō pɔ̍ pɔ̍. 

13Mɛ̄ɛ̍ Īla̍a̍chā tu̍e̍ī dīōm ko̍ŋ, mbo̍ hāndu᷄ŋ dōmāa̍ o̍ hɔ̄l mbo̍ fūlā mbo̍ kɔ̍ si᷅m o̍ 
būūlōo̍ sōndōo̍. Mi̍ dīōmndo̍ nyūnā ndu̍ āā, “Īla̍a̍chā ō yɛ̄ɛ̍nɛ̍ ŋ̄ hīŋ yɛ̄ tōsā na̍nu᷄ŋ?” 

14Mi̍ Īla̍a̍chā di̍mī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ā sīnā māā bu̍ɛ̍ī 
nūmndo̍ ya̍ I̍ cho̍ ni̍, le̍ te̍le̍ŋ o̍ te̍le̍ŋ I̍ cho̍ nyɛ̄ ŋ̄ dīmūl la̍ wo̍ tōsāa̍. Wānāā nūmnda̍ 
I̍sɔ̄lūɛ̄ī a̍ bi̍ī ma̍ tɛ̄ɛ̄mbūū ma̍āŋndā nūmnda̍ so̍līāā lāsa̍lā la̍ŋ kpo̍u̍, ndu̍yɛ̍ ma̍ dīū 
wānāā nūm a̍ su̍a̍ā le̍ nūmnda̍ kpo̍u̍, mɛ̄ɛ̍ ya̍ pīlɛ̍ kpe̍ mi̍ lo᷅ yōōmū. Ndu̍yɛ̍ ya̍ bɛ̍ɛ̍ 
ma̍ wā ya̍ nūūvīa̍a̍ le̍ ya̍ dīyɔ̄ɔ̍.” 

15Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Chɔ̍ŋ mā mi̍i̍ŋgu̍ o̍ po̍llo̍ ni᷄ŋ Dāma̍si̍kɔ̍ɔ̄ i̍kɛ̍i̍. 
Po̍ pi᷅lɛ̍ chō Dāma̍si̍kɔ̍ɔ̄ chi̍e̍e̍ mā vēēlū ndu̍ āā, Ha̍sa̍yɛ̄l, ndu̍ cho̍ wā māsāa̍ le̍ 
lɛ̄ŋndē Si̍i̍lūīāle̍ŋ ni̍. Tē ā kūɛ̄ pɛ̍ a̍ he̍l chi̍e̍e̍ a̍ kɔ̍ su̍ū ndu̍ chūɛ̄īya̍ŋ. 

16Ō ko̍ŋ kɔ̍ɔ̍lī, mā su̍u̍ vɛ̄lɛ̄ Chɛ̍hū, po̍ Ni̍mi̍sī wo̍ chūɛ̄īya̍ŋ le̍ mī ndu̍ hu̍ŋ wa᷅ māsāa̍ 
le̍ I̍sɔ̄lūɛ̄ī. Īla̍a̍sīā, po̍ Si̍a̍fa̍tī wo̍, wānā wa̍ā E̍bɛ̄ɛ̄l Mɛ̍ho̍lāā chi̍e̍e̍, ndu̍ cho̍ mīīŋgū 
wāna̍ su̍a̍ā le̍ ya̍ wo̍ o̍ fōōfō nu̍mndo̍ ni̍, ndu̍ bɛ̍ɛ̍ mā su̍u̍ ndu̍ chūɛ̄īya̍ŋ. 

17Wānāa̍ cho̍ Ba̍a̍l sōōlūūwo̍ wa̍ ki̍nɛ̍i̍, wānāā yāa̍wa̍ ha̍ā cho̍ nda̍ hūnɔ̄ɔ̄ dīū ni̍. 
Wānāa̍ hi̍a̍lūŋ ni̍ŋ Ha̍sa̍yɛ̄l mā nyāānu̍ŋ nda̍, Chɛ̍hū cho̍ nda̍ hūnɔ̄ɔ̄ dīū ni̍. Wānāa̍ 
cho̍ Chɛ̍hū hīɔ̄lɔ᷄ŋ mā nyāānu̍ŋ nda̍, Īla̍a̍sīā cho̍ nda̍ dīū ni̍. 

18Kɛ̍ I̍ cho̍ wāŋnda̍ mɛ̄ī yo̍o̍mū I̍sɔ̄lūɛ̄ī wāa̍la̍ŋ lā ŋɔ᷄mmɛ̍ū (7,000). Wāŋnda̍ ha̍ā, 
nda̍ hi̍o̍ū lāchī a̍ tīīnda᷄ŋ ndāa̍ dɔ̄wɔ̄ɔ̍ o̍ ya̍ ni̍ŋ ni̍, a̍ chɛ̍l mā tūndu᷄ŋ mā sōōlūū Bāāl 
le̍ wa̍.” 

A̍ mɛɛ̄ ̍Mɛl̄ɛk̄a̍ hɛl̄i ̍Īla̍a̍sīā yɛ ̍o̍kɔɔ̄ ̄
19Mɛ̄ɛ̍ Mɛ̄lɛ̄ka̍ chīi̍ sūɛ̍i̍ nāa̍ Īla̍a̍chā chūa̍, mi̍ Īla̍a̍chā ma᷅l lo̍ŋ mbo̍ kūānu᷄ŋ. O̍ ko̍ŋ 
kɔ̍ɔ̍lī, mbo̍ kōmāl Īla̍a̍sīā wāa̍ o̍ chīɛ̄ī ndūɛ̍i̍ ni᷄ŋ a̍ nāūwāā tōōyīa̍a̍. Nāūwa̍ wa̍ ndu̍ 
wāa̍ lāchī ku̍ndāla̍ŋ tɔ̍ a̍ ō pīlɛ̍, mi̍ ndu̍ pi̍la̍ wa̍ wāa̍ a̍ ku̍ndāa̍ ō pīlɛ̍ kɔ̄ɔ̄lī. Mɛ̄ɛ̍ 
Īla̍a̍chā ko̍ma̍l ndu̍, mbo̍ kēī ndu̍ dōma̍ ndɔ̄ le̍cho̍o̍ wa̍ ndu̍ o̍ bā wo̍ wūū chōo̍ mbo̍ 
hīāūnu᷄ŋ. 

20O̍ ko̍ŋ, mi̍ Īla̍a̍sīā ma᷅l nāūwāā o̍ wa̍ wāa̍ wa̍, mbo̍ nyāānu᷄ŋ Īla̍a̍chā kɔ̄ɔ̄lī. Mbo̍ kɔ̍ 
di̍mūl ndu̍ āā, “Fāllo̍, yāndi̍i̍ I̍ ku̍ā wɔ̍ mī kɔ̍ cho̍ŋgu᷄ŋ kɛ̍kɛ̍ nūu̍ nda̍ nde̍ nūu̍ mī 
hi᷅ŋ mī ŋ̄ kūɛ̄.” Mi̍ Īla̍a̍chā di̍mūl ndu̍ āā, “Bālā tīɔ̍ɔ̍ŋ, kɔ̍ mā kɔ̍ cho̍ŋgu᷄ŋ nda̍, mā 
hīŋ. I̍ nɔ̍ mī ku̍u̍na̍ nu̍m te̍.” 

21O̍ ko̍ŋ, mi̍ Īla̍a̍sīā ku̍ā mbo̍ kɔ̍ di̍ū nāūwāā tōōyīa̍a̍ ndu̍ pi̍la̍ wa̍ ka̍ŋ wa̍a̍ a̍ nda̍ 
wa̍, mbo̍ tɛ̄ɛ̄ndīāā yɔ̄mīī wa̍ kēŋ nda̍ o̍ ŋ̄kɛ̄su̍ ve̍, mbo̍ yāū vīsīŋ mu᷅ŋ lēchōo̍ mbo̍ 
kē wāŋnda̍ ma̍ dīā. O̍ ko̍ŋ kɔ̍ɔ̍lī, mbo̍ mīīŋgū mbo̍ kɔ̍ to᷅l Īla̍a̍chā kɔ̄ɔ̄lī, mbo̍ sīmnu᷄ŋ 
wāna̍ ndɔ̄ ma̍lāā. 

Māsāā Bɛ̍ndūāā Tāsi̍a̍a̍ 20 

Sɔŋ̍gɔ ̍yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ wāŋnda̍ Sii̍l̍īāā wo̍ 
1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Bɛ̄nīha̍da̍dī, wāna̍ wa̍ māsā bɛ̄ndōo̍ le̍ lɛ̄ŋndē 
Si̍i̍lūīāle̍ŋ ndo̍ ō chūūŋgīāā pūa̍a̍ ndūa̍a̍ chɔ̄ūwa̍ kpo̍u̍ na̍a̍ pi᷅lɛ̍, le̍ kɔ̄la̍ŋ sɔ̍ŋgɔ̄ɔ̍ a̍ 
I̍sɔ̄lūɛ̍i̍ya̍. Ndu̍yɛ̍ ō fūla̍ o̍ pūa̍a̍ ndūa̍a̍ chɔ̄ūwa̍ kɔ̄ɔ̄lī, mbo̍ sɔ̄lā vɛ̄lɛ̄ wānāā mālāā 
chēle̍ŋ ta̍u̍ ta̍u̍. Māsāa̍ bɛ̄ndūāā o̍ sɔ̍la̍ le̍ ndu̍ sɔ̍ŋgɔ̄ɔ̍ ho̍ō kɔ̄la̍ŋ mālāa̍ wa̍, ā wa̍ 
ŋ̄wāŋ be̍le̍-ya̍a̍ a̍ wānāā ŋīɔ̍ɔ̍ŋ. Ndu̍yɛ̍ nda̍ kpo̍u̍ ma̍ hūŋ a̍ su̍a̍ā ndāa̍ chɔ̄ūwa̍ 
lātūlu̍, a̍ nyɛ̄m nyāāna᷄ŋ su̍a̍a̍ ā nāŋ ndo̍ŋ ta̍u̍ ta̍u̍. Mi̍ Māsāa̍ Bɛ̄nīha̍da̍dī pi̍la̍ si᷅m 
nda̍ lāchī ma̍ kɔ̍ ba̍lū Sāme̍e̍līāā, le̍ wa᷅ŋnda̍ I̍sɔ̄lūɛ̄ī chīŋa̍la᷅ŋndo̍ a̍ sɔ̍ŋgɔ̄ɔ̍. 

2O̍ ko̍ŋ kɔ̍ɔ̍lī, mi̍ Māsāa̍ Bɛ̄nīha̍da̍dī o̍ so̍lī ki̍i̍la̍a̍ ndūa̍a̍ mbo̍ vīām nda̍ Sāme̍e̍līāā 
chi̍e̍e̍, nāa̍ Māsāa̍ E̍ha̍bī chu̍a̍, o̍ wa̍ māsāa̍ I̍sɔ̄lūɛ̄ī yo̍. Mbo̍ dīmūl nda̍ āā, “Lā kɔ̍ 
di̍mūl Māsāa̍ E̍ha̍bī māā, 

3ō nɔ̍ ŋ̍ko̍o̍līi̍, ō nɔ̍ ka̍ni̍ŋ hu̍mbū, a̍ lāāndāā ndūa̍a̍ a̍ na̍nu᷄ŋ nāŋɔ̄ɔ̄ bɛ̄ndōo̍ wa̍, a̍ 
chūāūwāā ndūa̍a̍, ya̍ nɔ̍ ni᷅ŋ kpo̍u̍ ni̍.” O̍ ko̍ŋ, mi̍ ki̍i̍la̍a̍ o̍ ve᷅m nda̍ ā kūā a̍ yōōŋgōo̍ 
ho̍ō nāa̍ Māsā Bɛ̍ndōo̍ E̍ha̍bī chūa̍. 

4Mi̍ Māsāa̍ E̍ha̍bī o̍ di̍mūl nda̍ āā, “Lā kɔ̍ di̍mūl Māsānɔ̍ nūu̍ Māsāa̍ Bɛ̄nīha̍da̍dī 
māā nyɛ̄ o̍ di̍mi̍ wo̍ hīīlūū bɛ̍ɛ̍ I̍ hi̍i̍lūū le̍. Ya̍ pi̍la̍ ni̍, nyɛ̄m nu᷄ŋ ni̍, ndu̍ nɔ̍ ni᷅ŋ kpo̍u̍ 
ni̍.” Mi̍ ki̍i̍la̍a̍ Māsāa̍ Bɛ̄nīha̍da̍dī o̍ ve᷅m nda̍ ā mīīŋgū ma̍ kɔ̍ do̍u̍nu᷄ŋ Bɛ̍nīha̍da̍di̍ 
ko̍na̍. 



793 

 

 
Kisi Bible Quick 

© 2013 Bible Society in Liberia. 
 

 
 

 

5Kɛ̍ mɛ̄ɛ̍ te̍le̍ŋ ti̍ŋ hi̍o̍u̍, mi̍ Māsāa̍ Bɛ̄nīha̍da̍dī o̍ so̍lī vɛ̄lɛ̄ ki̍i̍la̍a̍, mbo̍ vīām nda̍ nāa̍ 
Māsāa̍ E̍ha̍bī chu̍a̍. Mbo̍ dīmūl Māsāa̍ E̍ha̍bī āā, “Ya̍ i̍i̍ di̍mi̍ māā nūm o̍o̍ nɔ̍ ŋ̍ko̍o̍līi̍, 
nɔ̍ ka̍ni̍ŋ hu̍mbū, nɔ̍ ŋ̍la̍a̍ndū, nɔ̍ ŋ̍chu̍a̍ū, māā ya̍ nɔ̍ ni᷅ŋ kpo̍u̍ ni̍. 

6Kɛ̍ ndu̍yɛ̍ I̍ kɛ̍ɛ̍si̍a̍a̍ ni᷅ŋ le̍ lāŋgba̍ā nīāā ka᷅lla̍ vīōmɔ̄ɔ̍ lo̍ŋ si̍ɔ̍dīi̍ te̍le̍ŋ wa̍ā nu̍a̍ā, 
mā kɔ̍ ya̍a̍sīāā chīɛ̄ī nu̍m lēmāsāa̍, a̍ chīɛ̄īlā pūa̍a̍ nu̍m āā chɔ̄ūwa̍ kpo̍u̍. Nyɛ̄ o̍ nyɛ̄ 
nda̍ chē pɛ̍ lo̍ŋ mbō wa̍ nyɛ̄ ba̍ā kālā, ā chūa̍ mu̍ŋ kpo̍u̍ ā hīŋ a̍ mu̍ŋ.” 

7Mɛ̄ɛ̍ Māsāa̍ E̍ha̍bī o̍ tu̍e̍ī yōōŋgōo̍ ho̍ō, mbo̍ vēēlū wāŋ bɛ̄ndūāā lēlɛ̄ŋ nda̍ kpo̍u̍ 
na̍a̍ pi᷅lɛ̍. Mbo̍ dīmūl nda̍ āā, “Lāŋu̍nɔ̄ɔ̍ ho̍ō ō yēēma̍ le̍ na̍a̍ kpūndɔ̍ɔ̍ mālɔ̄ɔ̍ chōo̍. 
Ō vi᷄m ya̍ ki̍i̍la̍a̍ o̍ tāse̍la̍ ndɔ̄ɔ̍ mbo̍ dīmūl la̍ māā ya̍ I̍ nɔ̍ ŋ̍la̍a̍ndu̍, I̍ nɔ̍ ŋ̍chu̍a̍ū, I̍ nɔ̍ 
ka̍ni̍ŋ hu̍mbū, I̍ nɔ̍ ŋ̍ko̍o̍līi̍, māā kpo̍u̍ ndu̍ nɔ̍ ni᷅ŋ ni̍, māā ya̍ I̍ nɔ̍ mī yɔ̍ŋgu̍ ndu̍. 
Ndu̍yɛ̍ I̍ kɛ̍ɛ̍ le̍, mi̍ chɛ᷅l. Nu̍a̍ā o̍ vi̍m ya̍ vɛ̄lɛ̄ ki̍i̍la̍a̍ che᷅le̍ŋ ni̍, le̍la̍ŋ ō kɔ̍ wɔ̍ o̍ nya̍ 
lo̍.” 

8Wāŋ bɛ̄ndūa̍a̍ kpo̍u̍, a̍ wānā o̍ wāna̍ wa̍ lo̍ŋ, ma̍ dīmūl ndu̍ āā, “Fāllo̍ chɛ᷅l ke̍ŋ te̍. 
Ya᷅ŋ bɛ̍ɛ̍ la̍ni̍ o̍ nyɛ̄ o̍ di̍mi̍ ko̍ŋ ndo̍ le̍.” 

9Mi̍ Māsāa̍ E̍ha̍bī di̍mūl ki̍i̍la̍a̍ hi᷅ŋ a̍ yōōŋgōo̍ wa̍ āā, “Lā kɔ̍ di̍mūl Māsānɔ̍ nūu̍, 
māā nyɛ̄ o̍ ke̍le̍ŋa̍ dīmī wo̍ ko̍ŋ ndu̍ mi̍ chɛ᷅l, kɛ̍ ī o̍ mɛ̍ɛ̍lu̍ ni᷅ŋ he̍ī dīmī ve̍ ndi̍, I̍ chɛ᷅l 
lɛ̍ ke̍ŋ te̍.” O̍ ko̍ŋ kɔ̍ɔ̍lī, mi̍ ki̍i̍la̍a̍ mīīŋgū ma̍ kɔ̍ do̍u̍nu᷄ŋ Ma̍sāa̍ Bɛ̄nīha̍da̍dī ko̍na̍. 

10Mi̍ Māsā Bɛ̍ndōo̍ Bɛ̄nīha̍da̍dī lo᷅ o̍ ko̍ŋ mbo̍ yɔ̄ŋ E̍ha̍bī dīōmnde̍ŋ, mbo̍ dīmūl 
ndu̍ āā, “Māsāa̍ E̍ha̍bī, mɛ̄ɛ̍ mī to̍sa̍ mī Sāme̍e̍līāā ta̍mbu̍, mbō lo̍ pɔ̄m. I̍ cho̍ hūnɔ̄ɔ̄ 
a̍ pūa̍a̍ nīa̍a̍ mā hu̍ŋ tɛ̍ɛ̍mbūū ndu̍ mā mi̍ŋgi̍ ndu̍ dɛ̍ŋgbɛ̍. Tē I̍ to̍sa̍ ko̍ŋ te̍, mɛ̄lɛ̄ka̍a̍ 
nīa̍a̍ ya̍ I̍ pi̍ɛ̍ī ya̍ ā tūsi̍ ya̍ nyɛ̄ pālāā bɛ̄ndōo̍ chōo̍.” 

11Mi̍ Māsāa̍ E̍ha̍bī o̍ mi̍ŋgūl ndu̍ dīōmndo̍ āā, “Wānā o̍ wāna̍ cho̍ wānā sɔ̍ŋgāā, ō 
sɔ̄ŋgā fɛ̍ɛ̍ŋ a̍ ya̍a̍mɔ̍ɔ̍nɔ̍ ndɔ̄ɔ̍ mbo̍ yēm ndu̍ ma̍lāŋ o̍ kɔ̍ŋgāŋ. Kɛ̍ tē ō sɔ̄ŋga̍ wɔ̍ mbō 
yēm ndu̍ le̍, ō kɔ̍ŋgāŋ ndɔ̍ le̍.” 

12Māsāa̍ Bɛ̄nīha̍da̍dī nda̍ chāāŋāā ndūāā māsāa̍, ā wa̍ īchāli̍ ko̍lɔ̄ɔ̍ o̍ tɛ̍ndīi̍la̍ 
nda̍la̍ŋ ni᷄ŋ. Mɛ̄ɛ̍ o̍ tu̍e̍ī nyɛ̄ Māsāa̍ E̍ha̍bī o̍ di̍mi̍ ho̍ō wo̍, mbo̍ dīmūl pūa̍a̍ ndūa̍a̍ 
chɔ̄ūwa̍ āā, “Lā bɛ̄ɛ̄ndīa̍ŋ mī wāna̍ o̍ wānā chu̍a̍ fo̍ndā ndɔ̍ sɔ̍ŋgɔ̄ɔ̍.” O̍ ko̍ŋ, ma̍ 
bɛ̄ɛ̄ndīa̍ŋ mi̍ wānā o̍ wānā chu̍ā fo̍ndā ndɔ̍ sɔ̍ŋgɔ̄ɔ̍, le̍ chi̍o̍o̍ chīŋa̍la᷅ŋndo̍. 

13A̍ te̍le̍ŋ ko̍ŋ ki̍nɛ̍i̍, mi̍ wāna̍ su̍a̍ā le̍ Mɛ̄lɛ̄ka̍ wo̍ ō hūŋ nāa̍ Māsā Bɛ̍ndōo̍ E̍ha̍bī 
chu̍ā. Mbo̍ dīmūl Māsāa̍ E̍ha̍bī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō 
dīmi̍ āā, ‘Mi̍ chē bɛ̍ɛ̍ mi̍ pūa̍a̍ chɔ̄ūwa̍ a̍ hu̍ŋ si̍mūl nya̍ wa̍ ā wā ku̍ndā bɛ̄ndōo̍, kɛ̍ 
lā yɔ᷅ŋ īsīōōŋ te̍. I̍ cho̍ nya̍ kpāāyāa̍ kē mī lā yēm nda̍ pāa̍le̍ hāūle̍ŋ nde᷅ŋ. O̍ ko̍ŋ, 
mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.’ ” 

14Mi̍ Māsāa̍ E̍ha̍bī o̍ nyu̍nā wāna̍ su̍a̍ā le̍ Mɛ̄lɛ̄ka̍ wo̍ āā, “Kɛ̍ ku̍ndā so̍vɛ̄i̍ya̍a̍ 
kūɛ̍ɛ̍nɛ̍ kpe̍e̍kpe̍i̍ nɔ̍ yɛ̄ mbō sīmu̍l ya̍a̍mɔ̍ɔ̍wa̍ ha̍ā mbō yēm nda̍?” Mi̍ wāna̍ su̍a̍ā 
le̍ Mɛ̄lɛ̄ka̍ wo̍ ō mu̍lūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ di̍mi̍ māā pūa̍a̍ chu̍a̍a̍ pīāāndūāā 
chɔ̄ūwāa̍ cho̍ māsāa̍ ŋ̄būŋgāa̍ o̍ bā bɛ̄ŋgu̍ ki̍nɛ̍i̍ ya̍, nda̍ nɔ̍ ni̍ mā sɔ̄ŋga̍ sɔ̍ŋgɔ̄ɔ̍ 
ho̍ō.” Mi̍ Māsā Bɛ̍ndōo̍ E̍ha̍bī nyūnā ndu̍ vɛ̄lɛ̄ āā, “Kɛ̍ nɛ̄ɛ̍nɛ̍ nɔ̍ yɛ̄ mbō si᷄m nda̍ 

lāchī mbō kūɛ̄ a̍ nda̍ le̍ sɔ̍ŋgɔ̄ɔ̍?” Mi̍ wāna̍ su̍a̍ā le̍ Mɛ̄lɛ̄ka̍ wo̍ ō dīmūl ndu̍ āā, “Nu̍m 
pi̍la̍ kpe̍e̍kpe̍i̍ nɔ̍ ni̍ mā si̍m nda̍ lāchī.” 

15O̍ ko̍ŋ, mi̍ Māsā Bɛ̍ndōo̍ E̍ha̍bī yo̍o̍ŋgū so̍vɛ̄i̍ya̍a̍ chu̍a̍ā pīāāndūa̍a̍ wa̍ māsāa̍ 
ŋ̄būŋgāa̍ o̍ bā bɛ̄ŋgu̍ wa̍ kpo̍u̍, ma̍ chūūŋgi̍āŋ na̍a̍ pi᷅lɛ̍. Ā wa̍ kpo̍u̍ kpo̍u̍ kɛ̄mɔ̄ɔ̍ lē 
dīi̍ŋ a̍ ŋ̄wāŋ be̍le̍-ya̍a̍ a̍ wānāā ŋīɔ̍ɔ̍ŋ (232). O̍ ko̍ŋ kɔ̍ɔ̍lī, mbo̍ chūūŋgīāā vɛ̄lɛ̄ pūa̍a̍ 
chɔ̄ūwa̍ I̍sɔ̄lūɛ̄ī kpo̍u̍ na̍a̍ pi᷅lɛ̍, nda̍ wa̍ kpo̍u̍ kpo̍u̍ wāa̍la̍ŋ lā ŋɔ᷄mmɛ̍ū (7,000). 

16-17Pāa̍le̍ŋ si᷄mnda̍ŋ o̍ bōlle̍ŋ chōo̍ ki̍nɛ̍i̍, mi̍ Māsā Bɛ̍ndōo̍ E̍ha̍bī o̍ chu̍ā so̍vɛ̄i̍ya̍a̍ 
ndūa̍a̍ ma̍ fūlā le̍ sɔ̍ŋgɔ̄ɔ̍ a̍ so̍vɛ̄i̍ya̍ Si̍i̍līāā. So̍vɛ̄i̍ya̍a̍ chūāā pīāāndūāā kɛ̄mɛ̄ le̍ di̍i̍ŋ 
a̍ ŋ̄wāŋ be̍le̍-ya̍a̍ a̍ ā ŋīɔ̍ɔ̍ŋ nda̍, ā wa̍ so̍vɛ̄i̍ya̍a̍ I̍sɔ̄lūɛ̍i̍ īsīsi̍ la̍chi̍. A̍ bōōndi̍i̍ ke̍ŋ, 
Māsā Bɛ̍ndōo̍ Bɛ̄nīha̍da̍dī ni̍, chāāŋāā ndūāā ma̍sāā ŋ̄wāŋ be̍le̍-ya̍a̍ a̍ ā ŋīɔ̍ɔ̍ŋāa̍ 
ku̍ɛ̄ ndu̍ sɔ̍ŋgɔ̄ɔ̍ mālāa̍ wa̍ ni̍, ā wānu̍ŋ īchāli̍ ko̍lɔ̄ɔ̄lā ndā o̍ tɛ̍ndīi̍la̍ ndāla̍ŋ ni᷄ŋ, 
mūɛ̄īya̍ŋ mā wa̍ ni᷅ŋ nda̍ o̍ lāhɔ̄l. Mi̍ pūa̍a̍ Māsā Bɛ̍ndōo̍ Bɛ̄nīha̍da̍dī o̍ ve᷅m 
mɛ̄ɛ̄ndīa̍ŋndo̍ le̍ ya̍a̍mɔ̍ɔ̍wa̍ wa̍ ā hu᷄ŋ di̍mūl ndu̍ āā, “Fāllo̍, pūa̍a̍ chɔ̄ūwa̍ chō 
chɔ̄nɔ᷄ŋndo̍ Sāme̍e̍līāā chi̍e̍e̍ ma̍ wā hūnɔ̄ɔ̍ ku̍ndā bɛ̄ndōo̍.” 

18Mi̍ Māsā Bɛ̍ndōo̍ Bɛ̄nīha̍da̍dī di̍mūl pūa̍a̍ ndūa̍a̍ chɔ̄ūwa̍ āā, “Lā kɔ̍ mī lā kɔ̍ bi̍ū 
nda̍ kpo̍u̍. Ā wa̍ hu̍nɔ̄ɔ̄ le̍ sɔ̍ŋgɔ̄, ā wa̍ hu̍nɔ̄ɔ̄ le̍ kɔ̄l yūlū tōōsīāā, lā bīu̍ nda̍ kpo̍u̍ 
mī lā hīŋ a̍ nda̍, kɛ̍ lā di̍ī ō pīlɛ̍ bɛ̍ɛ̍ le̍.” 

19Mi̍ so̍vɛ̄i̍ya̍a̍ chūāā pīāāndūa̍a̍ I̍sɔ̄lūɛ̄ī ā sīm so̍vɛ̄i̍ya̍ ā pīli̍a̍a̍ I̍sɔ̄lūɛ̍i̍ lāchī, ma̍ kɔ̍ 
sa̍ā so̍vɛ̄i̍ya̍ Si̍i̍lūīāŋnda̍ a̍ sɔ̍ŋgɔ̄ɔ̍. 

20-21Ndu̍yɛ̍ mi̍ I̍sɔ̄lūɛ̍i̍ya̍ yām wāŋnda̍ Si̍i̍līāā mā dīū nda̍ ta̍u̍ ta̍u̍. I̍sɔ̄lūɛ̍i̍nɔ̍ o̍ 
I̍sɔ̄lūɛ̍i̍nɔ̍ mbo̍ dīī wāna̍ nda̍ wa̍ sɔ̍ŋgɔ̄ɔ̍ nda̍ ndu̍ wo̍. Mɛ̄ɛ̍ pūa̍a̍ chɔ̄ūwa̍ ā pīli̍a̍a̍ ā 
chē nyɛ̍ yɔ̍nūŋ ndo̍ ma̍ nyāānu᷄ŋ. Kɛ̍ mi̍ Māsā Bɛ̍ndōo̍ E̍ha̍bī chūā pūa̍a̍ ndūa̍a̍ 
chɔ̄ūwa̍ ma̍ tīsā nda̍ kɔ̄ɔ̄lī, ndu̍yɛ̍ ma̍ dīū nda̍ dīūwo̍ pīla̍. O̍ ko̍ŋ kɔ̍ɔ̍lī, ma̍ dīū vɛ̄lɛ̄ 
su̍a̍ā ndāa̍ chɔ̄ūwa̍ ndu̍yɛ̍ ma̍ tɛ̄ɛ̄mbūū nyɛ̄lā ndāla̍ nya̍a̍na᷄ŋ nda̍ su̍a̍a̍ ā nāŋ nda̍ŋ 
ta̍u̍ ta̍u̍. Kɛ̍ mi̍ Māsā Bɛ̍ndōo̍ Bɛ̄nīha̍da̍dī nda̍ pūa̍a̍ ndūa̍a̍ chɔ̄ūwa̍ ā ti᷄ŋ ā hīālu᷄ŋ 
ma̍ nyāānu᷄ŋ. 

22O̍ ko̍ŋ kɔ̍ɔ̍lī, mi̍ wāna̍ su̍a̍ā le̍ Mɛ̄lɛ̄ka̍ wo̍ ō kɔ̍ di̍mūl Māsā Bɛ̍ndōo̍ E̍ha̍bī āā, 
“Mi̍i̍ŋgū mā kɔ̍ bɛ̍ɛ̍ndīa̍ŋ pɔ̍ɔ̍ bɛ̄ɛ̄ndīa̍ŋ sɔ̍ŋgɔ̄ɔ̍ nyɛ̄ kɛ̄ndɛ̄ kɛ̍ndɛ̄, ndu̍yɛ̍ mā cha̍l 
pɔ̍ɔ̍ mā tu̍u̍ mɛ̄ɛ̍ ŋ̄ nɔ̄ mā bīī yɛ̍. Kāni̍ fo̍ndōle̍, nyīlāsīāŋ le̍ wɔ̄ɔ̄le̍ŋ hūnɔ̄ɔ̍ chīŋāa̍ a̍ 
sīālte̍ŋ ki̍nɛ̍i̍, Si̍i̍lūīāŋnda̍ ha̍ā ā chō vɛ̄lɛ̄ nya̍ hūnɔ̄ɔ̄ dēlɔ̄ɔ̄ chōo̍ a̍ sɔ̍ŋgɔ̄ɔ̍.” 

Sii̍l̍ūīāŋnda̍ de᷄l vɛl̄ɛ ̄Is̍ɔl̄ūɛi̍y̍a̍ chōo̍ a̍ sɔŋ̍gɔɔ̄ ̍
23O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwa̍ Si̍i̍līāā a̍ di̍mūl Māsā Bɛ̍ndōo̍ Bɛ̄nīha̍da̍dī āā, “Fāllo̍, 
I̍sɔ̄lūɛ̍i̍ya̍ ha̍ā ā yi᷄m na̍a̍ fu̍u̍le̍, wānāā kāŋ mɛ̄lɛ̄ka̍a̍ ndāa̍ o̍ pēmbo᷄ŋ nda̍ chō ni̍. Le̍ 
mɛ̄ɛ̍ na̍a̍ ŋ̄ chīŋa̍la᷅ŋ nda̍ o̍ pēmbēi̍ chōo̍ yɛ̍, nyɛ̄ kōŋ nda̍ yēm na̍a̍ ni̍. Le̍la̍ŋ ŋ̄ kɔ̍ 
chi᷅ŋa̍la᷅ŋ ni᷅ŋ nda̍ o̍ dɛ̍ŋgbɔ̍ɔ̍ ni᷄ŋ. Tē ŋ̄ chīŋa̍la᷅ŋ nda̍ lo̍ŋ pɛ̍ ŋ̄ chō nda̍ yōmɔ̄ɔ̄. 

24Kɛ̍ nyɛ̄ ŋ̄ nɔ̄ mā to̍sa̍ wo̍ cho̍ ho̍ō ni̍, māsāā ŋ̍wa᷅ŋ be̍le̍-ya̍a̍ a̍ wānāā ŋīɔ̍ɔ̍ŋāa̍ cho̍ 
ha̍ā pūa̍a̍ ndāa̍ chɔ̄ūwa̍ bōlle̍ wa̍ ki̍nɛ̍i̍, fa̍ŋa̍ nda̍ o̍ fo̍ndāŋndā lāŋ mā mi̍ŋgi̍ wānāa̍ 
cho̍ pūa̍a̍ nu̍m ā chɔ̄ūwa̍ bōlle̍ wa̍ o̍ fōōfōla̍ ndā la̍ŋ. 

25O̍ ko̍ŋ kɔ̍ɔ̍lī, mā chu̍u̍ŋgi̍a̍a̍ pūa̍a̍ chɔ̄ūwa̍ ku̍nda̍ bɛ̄ndōo̍, a̍ su̍a̍a̍, a̍ nyɛ̄lā nyāāna᷄ŋ 
nda̍ su̍a̍a̍ ā na̍nu᷄ŋ nda̍ŋ ta̍u̍ ta̍u̍, mɛ̄ɛ̍ ŋ̄ tōsa̍ o̍ tāse̍la̍ ndɔ̄ɔ̍ yɛ̍. O̍ dɛ̍ŋgbɔ̍ɔ̍ ni᷄ŋ na̍a̍ ŋ̄ 
chō ni᷅ŋ I̍sɔ̄lūɛ̍i̍ya̍ ha̍ā lākɔ̄ chīŋa̍la᷅ŋ ni̍. Ndu̍yɛ̍ o̍ la᷅ŋ ni᷅ŋ ndu̍ fɔ̍ yōmɔ̄ɔ̍ na̍a̍ ŋ̄ chō 
nda̍ ni̍.” Mi̍ Māsā Bɛ̍ndōo̍ Bɛ̄nīha̍da̍dī o̍ chɛ᷅la᷅ŋ a̍ nyɛ̄ nda̍ dīmu̍l ndu̍ wo̍, mbo̍ tōsā 
mɛ̄ɛ̍ nda̍ dīmi̍ yɛ̍. 

26Wɔ̄sī kōŋ chūwɔ̄ɔ̍ mā sāā wɔ̄sī chēle̍ŋ, wɔ̄ɔ̄le̍ŋ hūnɔ̄ɔ̍ le̍ bɔ̄ŋāa̍ a̍ sīālte̍ŋ ki̍nɛ̍i̍, mi̍ 
Māsā Bɛ̍ndōo̍ Bɛ̄nīha̍da̍dī chu̍u̍ŋgīāā pūa̍a̍ ndūa̍a̍ kpo̍u̍ na̍a̍ pi᷅lɛ̍, mbo̍ sīm nda̍ 
lāchī, ma̍ kūā A̍fɛ̍kī chi̍e̍e̍ le̍ kɔ̄la̍ŋ I̍sɔ̄lūɛ̍i̍ya̍ chīŋa̍la᷅ŋndo̍ a̍ sɔ̍ŋgɔ̄ɔ̍. 

27O̍ ko̍ŋ kɔ̍ɔ̍lī, I̍sɔ̄lūɛ̍i̍ya̍ bɛ̍ɛ̍ ma̍ chūūŋgīāā pūa̍a̍ ndāa̍ chɔ̄ūwa̍ nāa̍ pi᷅lɛ̍, ma̍ 
bɛ̄ɛ̄ndīa̍ŋ ma̍ kūā. Ma̍ kɔ̍ ki̍o̍lu̍ dɔ̍ɔ̍ŋgɔ̍ɔ̍ kūmbū Si̍i̍lūīāŋnda̍ ā wa̍ wo̍ ma̍ chāl lo̍ŋ, 
Si̍i̍lūīāŋnda̍ wa̍ bāa̍ pīlɔ̍ɔ̍, nda̍ wa̍ bāa̍ pīlɔ̍ɔ̍. Kɛ̍ Si̍i̍lūīāŋnda̍ nda̍ a̍a̍ hi̍o̍ū wā ku̍nda̍ 
a̍ I̍sɔ̄lūɛ̍i̍ya̍, ā wa̍ ā kūāna᷄ŋ kɛ᷅kɛ᷅. Kɛ̍ I̍sɔ̄lūɛ̍i̍ya̍ nda̍ ve̍ ku̍ndā bɔ̍ɔ̍ le̍, mɛ̄ɛ̍ chūīŋnda̍ 
ā dīīnūŋ nu̍a̍ā ku̍ndālā pɔ̄mbɔ̄la̍ŋ lā tīɔ̍ɔ̍ŋ yɛ̍, le̍nde̍ nda̍ wa̍ ni̍. 

28Mi̍ wāna̍ su̍a̍ā le̍ Mɛ̄lɛ̄ka̍ wo̍ ō kūā nāa̍ Māsā Bɛ̍ndōo̍ E̍ha̍bī chu̍a̍, mbo̍ kɔ̍ di̍mūl 
ndu̍ āā, “Māsā Bɛ̍ndōo̍ E̍ha̍bī, Mɛ̄lɛ̄ka̍ Ya̍a̍wɛ̄ɛ̄ di̍mi̍ māā sīōōŋīī bi̍ī nya̍ le̍ wāŋnda̍ 
Si̍i̍līāā le̍. Mi̍ chē bɛ̍ɛ̍ ma̍ wā ku̍ndā bɛ̄ndōo̍, kɛ̍ le̍ mɛ̄ɛ̍ nda̍ dīmi̍ māā Mɛ̄lɛ̄ka̍ nyāa̍ 
Mɛ̄lɛ̄ka̍ cho̍ o̍ pēmbo᷄ŋ ndo̍ o̍ cho̍ ni̍, kɛ̍ ō cho̍ Mɛ̄lɛ̄ka̍ wāā o̍ dɛ̍ŋgbɛ̍ ni̍ŋ te̍ yɛ̍, 
Mɛ̄lɛ̄ka̍ dīmi̍ māā ō chō nya̍ kpāāyāa̍ ke̍ mī lā yēm nda̍. O̍ ko̍ŋ nya̍ I̍sɔ̄lūɛ̍i̍ya̍ pīlā 
bɛ̍ɛ̍ mī lā sīna̍ māā ya̍ Mɛ̄lɛ̄ka̍ Ya̍a̍wɛ̄ɛ̄, māā ya̍ cho̍ Mɛ̄lɛ̄ka̍ kpe̍e̍kpe̍i̍yo̍ ni̍.” 

29O̍ ko̍ŋ kɔ̍ɔ̍lī, mi̍ pālɛ̍i̍ hīāū ī ŋɔ᷄mpu᷅m sɔ̍ŋgɔ̄ɔ̍ ke̍ndūŋ te̍, ā chō mɛ̄ŋgɛ̍li̍āŋndo̍ 
vēllāa̍ vēllē le̍nde̍, ha̍ā chō o̍ dɔ̍ɔ̍ŋgɔ̍ ndāa̍, ha̍ā chō o̍ dɔ̍ɔ̍ŋgɔ̍ ndāa̍. Mɛ̄ɛ̍ pālɛ̍i̍ hīōū 
ī ŋɔ᷄mpu᷅m o̍ ŋɔ᷄mmɛ̍ū wo̍, mi̍ sɔ̍ŋgɔ̄ɔ̍ kāndu᷄ŋ nda̍ tɛ̄ɛ̄ŋ. Ndu̍yɛ̍ mi̍ I̍sɔ̄lūɛ̍i̍ya̍ yām 
Si̍i̍lūīāŋnda̍, ma̍ dīū Si̍i̍lūīāŋnda̍ dīūwo̍ pīla̍. Chɔ̍ŋ i̍di̍i̍yo̍ le̍ chīŋāa̍ a̍ pāa̍le̍ŋ dēlɔ̄ɔ̍, 
mi̍ I̍sɔ̄lūɛ̍i̍ya̍ ā dīī Si̍i̍lūīāŋnda̍ wāa̍la̍ŋ kɛ̄mɛ̄ (100,000) 

30O̍ ko̍ŋ kɔ̍ɔ̍lī, mi̍ Si̍i̍lūīāŋnda̍ ā tūa̍a̍ nyāānu᷄ŋ A̍fɛ̍kī chi̍e̍e̍. Kɛ̍ a̍ nya̍a̍nu̍ŋ ka̍ŋ nda̍ 
mi̍ kpāki̍ chi̍o̍o̍ kɔ̍ ko̍mbā ā ti᷄ŋ chōo̍ mbo̍ dīū nda̍ dīūwo̍ pīla̍. A̍ vi᷅ lo̍ŋ nda̍ ā wa̍ 
wāa̍la̍ŋ bi̍di̍i̍ŋ a̍ lā ŋɔ᷄mmɛ̍ū (27,000). Māsā Bɛ̍ndōo̍ Bɛ̄nīha̍da̍dī bɛ̍ɛ̍ mbo̍ hīālu᷄ŋ 
mbo̍ nyāānu᷄ŋ A̍fɛ̍kī chi̍e̍e̍ mbo̍ kɔ̍ vi̍o̍ŋnu᷄ŋ o̍ chīɛ̄ī pīlɛ̍ ni᷄ŋ o̍ lu̍mūi̍ mākɔ̄ɔ̍ pɔ̍. 

31Mɛ̄ɛ̍ te̍le̍ŋ ti̍ŋ hīo̍u̍, mi̍ bu̍ɛ̍i̍yāā Māsāa̍ Bɛ̄nīha̍da̍dī wa̍ lō o̍ ko̍ŋ ma̍ dīmūl Māsā 
Bɛ̍ndōo̍ Bɛ̄nīha̍da̍dī āā, “Māsānɔ̄ɔ̍, ŋ̄ tūēī māā Māsāa̍ I̍sɔ̄lūɛ̄ī nyīɛ̍ɛ̍ye̍ pīla̍ nda̍ nɔ̄ 
ni̍. Le̍la̍ŋ ŋ̄ yīīnūŋ ndɔ̍ nyɛ̄lā lābɛ̍kīla̍ŋ, mī ŋ̄ bāāyi̍a̍ŋ yūe̍i̍ o̍ lābo̍lō mī ŋ̄ kūɛ̄ nāa̍ 
Māsā Bɛ̍ndōo̍ E̍ha̍bī chu̍a̍ mī ŋ̄ kɔ̍ so̍ō le̍ nu̍m. Kɛ̄lɛ̄ŋgāā mbō tūīīnu̍ŋ nu̍m īnyīɛ̍ɛ̍ 
mbō chīīndi̍a̍a̍ yōōmū nūmndo̍.” 

32O̍ ko̍ŋ, ma̍ sɔ̄ɔ̄ŋgūū ma̍ yīīnu᷄ŋ nyɛ᷅lā lābɛ̍kīla̍ŋ o̍ lāchāŋ, ma̍ bāāyīa̍ŋ yūe̍i̍ o̍ 
lābo̍lō ma̍ kūā nāa̍ Māsā Bɛ̍ndōo̍ E̍ha̍bī chūa̍. Ma̍ kɔ̍ di̍mūl ndu̍ āā, “Fāllo̍, bu̍ɛ̍ī 
nūmndo̍ māsā bɛ̍ndōo̍ ve᷅m na̍a̍ ni̍. Ō dīmi̍ māā na̍a̍ ŋ̄ hu᷄ŋ nyɔ̍ɔ̍lū nu̍m māā yāndi̍i̍ 
nūm di̍ī ndu̍ le̍.” Mi̍ Māsā Bɛ̍ndōo̍ E̍ha̍bī o̍ nyūnā nda̍ āā, “Lē kɛ̍ndɛ̍ī Māsāa̍ 
Bɛ̄nīha̍da̍dī o̍ cho̍ yōōmu̍? Māsāa̍ Bɛ̄nīha̍da̍dī na̍a̍ ndu̍ sɔ̍ŋgɔ̍ pɔ̄mbɔ̄ɔ̍ a̍ bɛ̄ndōo̍ 
wa̍ kɛ̍sɛ̍ kɛ̍sɛ̍ na̍a̍ ŋ̄ chō ni̍.” 

33Pūa̍a̍ Māsāa̍ Bɛ̄nīha̍da̍dī wa̍ sōndōo̍ tu̍ŋ nda̍ wa̍ ni᷅ŋ Māsāa̍ E̍ha̍bī nūa̍a̍ ni̍. Mɛ̄ɛ̍ 
Māsāa̍ E̍ha̍bī o̍ di̍mi̍ dɔ̍ɔ̍ āā, “Na̍a̍ Māsāa̍ Bɛ̄nīha̍da̍dī pɔ̄mbɔ̄ɔ̍ a̍ bɛ̄ndōo̍ wa̍ na̍a̍ ŋ̄ 
chō ni̍.” Lē pīlɛ̍ kpe̍ ma̍ dīmī āā, “Le̍nde̍ kpe̍e̍kpe̍i̍ I̍ cho̍ ni̍ fāllo̍, nya̍ Māsā Bɛ̍ndōo̍ 
Bɛ̄nīha̍da̍dī sɔ̍ŋgɔ̍ pɔ̄mbɔ̄ɔ̍ a̍ bɛ̄ndōo̍ wa̍ nya̍ chō ni̍.” Mi̍ Māsāa̍ E̍ha̍bī o̍ di̍mūl nda̍ 
āā, “Lā kɔ̍ mī lā kɔ̍ ve̍e̍lū ndu̍ mbō hīŋ.” O̍ ko̍ŋ, ma̍ kūā ma̍ kɔ̍ ve̍e̍lū Māsāa̍ 
Bɛ̄nīha̍da̍dī mbo̍ hūŋ. Mɛ̄ɛ̍ Māsāa̍ Bɛ̄nīha̍da̍dī o̍ hi᷅ŋ, mi̍ Māsā Bɛ̍ndōo̍ E̍ha̍bī he̍e̍lū 
ndu̍ o̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ ni᷄ŋ, le̍ mā kūɛ̄ nda̍ ndu̍. 

34Mi̍ Māsāa̍ Bɛ̄nīha̍da̍dī lo᷅ o̍ ko̍ŋ mbo̍ dīmūl Māsāa̍ E̍ha̍bī āā, “Chi̍e̍e̍ o̍ chi̍e̍e̍ fi̍nyā 
nūu̍ ndu̍ o̍o̍ pu̍u̍ sīndɛ̄ fi̍nyā nu̍m o̍ bā, I̍ cho̍ nu̍m mu̍ŋ mīŋgī o̍ bā kpo̍u̍. Ndu̍yɛ̍ 
nūm bɛ̍ɛ̍ ā chāā fo̍ndāŋndā pīsīāāla̍ŋ kūmbī Dāma̍si̍kɔ̍ɔ̄ chi̍e̍e̍, mɛ̄ɛ̍ fi̍nyā nūu̍ ndu̍ 
o̍o̍ ku̍mbi̍ sīndɛ̄ fo̍ndāŋndā pīsīāāla̍ŋ Sāme̍e̍līāā yɛ̍.” Mi̍ Māsāa̍ E̍ha̍bī di̍mūl ndu̍ 
āā, “Tē a̍ chɛ̍l pɛ̍ mā chu̍e̍l la̍ ībūŋgā māā ā tōsā ni̍ŋ nyɛ᷅ ŋ̄ dīmi̍ ho̍ō wo̍, I̍ ma̍l nu̍m 
ā kūɛ̄nu᷄ŋ.” O̍ ko̍ŋ, ma̍ tōsā chɛ̄la᷅ŋndo̍ nda̍ ŋi̍ɔ̍ɔ̍ŋ mi̍ Māsā Bɛ̍ndōo̍ E̍ha̍bī ma᷅l ndu̍ 
mbo̍ kūānu᷄ŋ. 

Wāna̍ su̍a̍ā le̍ Mɛl̄ɛk̄a̍ wo̍ ō sōō a̍ nyɛ ̍Māsāa̍ E̍ha̍bī o̍ to̍sa̍ wo̍ o̍kɔɔ̄ ̄
35O̍ wa̍ a̍ pāa̍le̍ pi᷅lɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl wāna̍ su̍a̍ā le̍ Mɛ̄lɛ̄ka̍ wo̍ ō pūm 
māā ō kɔ̍ di̍mūl cha̍a̍ŋ ndɔ̄ wāna̍ su̍a̍ā le̍ Mɛ̄lɛ̄ka̍ wo̍ mbō lɔ̄ɔ̄ ndu̍. Kɛ̍ mɛ̄ɛ̍ wāna̍ 
su̍a̍ā ko̍ŋ le̍ Mɛ̄lɛ̄ka̍ wo̍ ō kɔ̍ di̍mūl chāa̍ŋ ndɔ̄ māā ō lɔ̄ɔ̍ ndu̍, mi̍ chāa̍ŋ ndɔ̄ ko̍ŋ 
kɛ̄ɛ̄. 

36Mi̍ wāna̍ su̍a̍ā ho̍ō le̍ Mɛ̄lɛ̄ka̍ wo̍ ō dīmūl chāa̍ŋ ndɔ̄ ko̍ŋ āā, “Lē kɛ̄ɛ̄ ŋ̄ kɛ̄ɛ̍ ho̍ō 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nu̍mndo̍ tōsāa̍ wo̍, mālɔ̄ɔ̄ ŋ̄ chō na̍nu᷄ŋ ndo̍ 
kpɔ̍kūŋndo̍ chō nu̍m kēī dīyɔ̄ɔ̄.” Ndu̍yɛ̍ dīmīo̍o̍ nu̍a̍ā mi̍ chāa̍ŋ ndɔ̄ ko̍ŋ ō māl mbo̍ 
bīī mīīŋgōo̍, mi̍ kpɔ̍kūŋndo̍ kēī ndu̍ dēlɔ̄ɔ̄ chōo̍ mbo̍ dīī ndu̍. 

37O̍ ko̍ŋ kɔ̍ɔ̍lī, mi̍ wāna̍ su̍a̍ā ho̍ō le̍ Mɛ̄lɛ̄ka̍ wo̍ ō kōmāl wānā che᷅le̍ŋ, mbo̍ dīmūl 
ndu̍ āā, “Yāndi̍i̍ chāa̍ŋ nūu̍ lɔ̍ɔ̍ ya̍.” Mi̍ chāa̍ŋ ndɔ̄ ko̍ŋ ō lūāā ndu̍, lɔ̄ɔ̍ pīla̍, ndu̍yɛ̍ 
mbo̍ yɔ̄ŋūl ndu̍. 

38Mi̍ wāna̍ su̍a̍ā ho̍ō le̍ Mɛ̄lɛ̄ka̍ wo̍ ō chūā kōlā i̍pɛ̍ŋgɔ̍ɔ̍ mbo̍ yīīnu᷄ŋ o̍ hɔ̄l, yɔ̄ŋi̍ nda̍ 
sīnā māā ndu̍ ni̍. Mbo̍ mālnu᷄ŋ mbo̍ kɔ̍ cha᷅l o̍ nɛ̄ī, nāa̍ Māsā Bɛ̍ndōo̍ E̍ha̍bī o̍ hi̍a̍ū 
wa̍ kpe̍e̍kpe̍i̍. 

39Mɛ̄ɛ̍ o̍ che᷅ Māsāa̍ E̍ha̍bī hīōūwɔ̄ɔ̍, mbo̍ vēēlū Māsāa̍ E̍ha̍bī mbo̍ dīmūl ndu̍ āā, 
“Fāllo̍, bōōndi̍i̍ na̍a̍ ŋ̄ wa̍ sɔ̍ŋgɔ̄ɔ̍ ve̍, mi̍ so̍vɛ̄i̍nɔ̍ɔ̍ ō pi᷅lɛ̍ bīī wāŋndo̍ o̍ chɔ̄ūwo̍ mbo̍ 
chūū ya̍ māā ya̍ I̍ wa̍ ndu̍ lēhɔ̄l. Mbo̍ dīmūl la̍ māā tē wānā ko̍ŋ kūɛ̄nu᷄ŋ ya̍ o̍ bā 
pɛ̍, māā ō dīī ya̍ sɔ̍ŋgɔ̍ ko̍ŋ, ɔ̄ɔ̄ tē ko̍ŋ te̍, āā yā I̍ pa̍a̍wa̍ ka̍ni̍ŋ hu̍mbo̍ŋ wāa̍la̍ŋ lā 
yāa̍ (3,000). 

40Kɛ̍ I̍ lo̍ hīŋnɔ᷄ŋnda̍ŋ, mi̍ wānā ko̍ŋ hīālu᷄ŋ mbo̍ nyāānu᷄ŋ.” Mi̍ Māsā Bɛ̍ndōo̍ E̍ha̍bī 
di̍mūl ndu̍ āā, “Nūm pi̍la̍ nu̍u̍va̍ dɛ̍nɛ̍ pa̍lāa̍ ho̍ō ni̍, ō cho̍ wa̍nā le̍ nu̍u̍vi̍a̍l nu̍m 
ndu̍ le̍. Le̍la̍ŋ mɛ̄ɛ̍ nda̍ dīmu̍l nu̍m yɛ̍, le̍nde̍ i̍ nɔ̍ le̍ wāa̍ ni̍.” 

41Māsā Bɛ̍ndōo̍ E̍ha̍bī dīmīo̍o̍ dɔ̍ɔ̍ dīōmndo̍ ho̍ō, mi̍ wāna̍ su̍a̍ā ho̍ō le̍ Mɛ̄lɛ̄ka̍ wo̍ 
ō fāŋa᷄ŋ kōlā i̍pɛ̍ŋgɔ̍ɔ̍ o̍ hɔ̄l. O̍ ko̍ŋ, mi̍ Māsāa̍ E̍ha̍bī o̍ si̍nā māā wānāa̍ su̍a̍ā le̍ 
Mɛ̄lɛ̄ka̍ wa̍ ō pīlɛ̍ cho̍ ko̍ŋ ni̍. 

42Mi̍ wāna̍ su̍a̍ā le̍ Mɛ̄lɛ̄ka̍ wo̍ ō dīmūl ndu̍ āā, “Ya̍ŋ nīla̍ŋ mā tūēī nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍. Ō dīmi̍ āā, ‘Māsā Bɛ̍ndōo̍ E̍ha̍bī, I̍ di̍mu̍l nu̍m māā di̍i̍ 
Bɛ̄nīha̍da̍dī, a̍ di̍i̍ ndu̍ le̍, ma̍ māl ndu̍ mbo̍ kūānu᷄ŋ. Le̍ sōlī ŋ̄ sōli̍ ya̍ ko̍ŋ di̍ōm ndo̍, 
nu̍m nɔ̍ ni̍ mā sɔ̍la̍ pīɔ̍mndo̍ le̍ sɔ̍ŋgɔ̍ ndɔ̄ɔ̍, ndu̍yɛ̍ o̍ ko̍ŋ kɔ̍ɔ̍lī, mī wānāā nūmnda̍ 
vī, sɔ̍ŋgɔ̍ wānāā ndūa̍a̍ ŋ̄ mɛ̄i̍ yōōmū wa̍.’ ” 

43Mɛ̄ɛ̍ Māsā Bɛ̍ndōo̍ E̍ha̍bī o̍ tu̍e̍ī yōōŋgōo̍ ho̍ō, mbo̍ tāmbū kɔ̄l, mbo̍ cha᷄ŋ mbo̍ 
mīīŋgū Sāme̍e̍līāā chi̍e̍e̍ a̍ kɔ̄l tāmbɛ̍i̍ bɛ̄ndōo̍. 

Māsāā Bɛ̍ndūāā Tāsi̍a̍a̍ 21 

Māsā Bɛn̍dōo̍ Eh̍a̍bī o̍ pu̍u̍ kpe̍le̍ īyɔm᷄ Ne̍ba̍tī wo̍ 
1Po̍ pi᷅lɛ̍ wa̍ Chɛ̍si̍lūɛ̄ɛ̄ chi̍e̍e̍ dīōla̍ŋ āā Ne̍ba̍tī, ndu̍ o̍o̍ nɔ̍ kpe̍le̍ īyɔ̄mndo̍ o̍ chīɛ̄ī 
lēmāsa̍ Māsā Bɛ̍ndōo̍ E̍ha̍bī wo̍ īkɛ̄i̍. 

2Pāa̍le̍ pi᷅lɛ̍, mi̍ Māsā Bɛ̍ndōo̍ E̍ha̍bī di̍mūl ndu̍ āā, “Ne̍ba̍tī, mɛ̄ɛ̍ kpe̍le̍ nu̍m 
īyɔ̄mndo̍ ho̍ō ō chō o̍ chīɛ̄ī ni̍ lēmāsāa̍ īkɛ̄i̍ yɛ̍, I̍ ye̍e̍ma̍ mā ke̍ ya̍ ndu̍ mī si̍i̍ŋgu̍u̍ 
ndu̍ kpe̍le̍ lālāmndo̍, mī ya̍ I̍ ke̍ nu̍m kpe̍le̍ che᷅le̍ŋ o̍ hi̍o̍ū bɛ̍ɛ̍ ho̍ō nāŋɔ̄ɔ̄ wo̍. Tē 
ko̍ŋ te̍, a̍ ki̍lu̍l la̍ ba̍ā ndɔ̄ɔ̍ i̍ pe̍ndū.” 

3Kɛ̍ mi̍ Ne̍ba̍tī di̍mūl ndu̍ āā, “Sāko̍ fāllo̍, Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī bɛ̍ɛ̍ ke̍ŋ te̍. Kpe̍lo̍o̍ 
ho̍ō nyɛ̄m kɛ̍ŋ yu̍ŋgo̍ŋ o̍ cho̍ ni̍. Fi̍nyāā nīāā ma̍māa̍ vi᷅ wa̍, nda̍ mɛ̍i̍ kpe̍lo̍o̍ ho̍ō 
ni̍.” 

4Mi̍ Māsā Bɛ̍ndōo̍ E̍ha̍bī du̍a̍u̍nu᷄ŋ tu̍mbe̍ le̍ nyɛ̄ Ne̍ba̍tī o̍ di̍mu̍l ndu̍ ho̍ō wo̍, mbo̍ 
mīīŋgū chīɛ̄ī ni̍ŋ a̍ kɔ̄l tāmbɛ̍i̍ bɛ̍ndōo̍. Mbo̍ kɔ̍ hi̍nī o̍ ndu̍ lo̍ kpēlē mbo̍ mūlī hɔ̄lla̍ 
o̍ kpēlōo̍ kɔ̄ɔ̄lī. Nyɛ̄ dīa̍a̍ bɛ̍ɛ̍ ō nɔ̄la̍ mbō dē ndu̍ le̍, a̍ kɔ̄l tāmbɛ̍i̍ bɛ̍ndōo̍. 

5Mi̍ Chɛ̍si̍bɛ̄ɛ̄ la̍a̍ ndɔ̄ kɔ̍ nyu̍nā ndu̍ āā, “Ō yɛ̄ɛ̍nɛ̍ tɛ̍ɛ̍mbu̍u̍ yɛ̄ nu̍m kɔ̄llo̍ ho̍ō fāllo̍, 
nyɛ̄ dīa̍a̍ bɛ̍ɛ̍ a̍ chɛ᷅l mā dē ndu̍ le̍?” 

6Mi̍ Māsā Bɛ̍ndōo̍ E̍ha̍bī di̍mūl ndu̍ āā, “Nyɛ̄ Ne̍ba̍tī to̍sa̍l la̍ wo̍ ndu̍ tɛ̍ɛ̍mbu̍u̍ ya̍ 
kɔ̄llo̍ ni̍. Ya̍ i̍i̍ ye̍e̍ma̍ mī ya̍ i̍i̍ pe̍ndū kpe̍le̍ ndɔ̍ īyɔ᷄m cho̍ o̍ chīɛ̄ī ni̍ lēmāsāa̍ ho̍ō 
īkɛ̄i̍ yo̍, ɔ̄ɔ̄ tē ko̍ŋ te̍ ya̍ i̍i̍ ke̍ ndu̍ kpe̍le̍ īyɔ̄m chēle̍ŋ o̍ hi̍o̍ū bɛ̍ɛ̍ ko̍ŋ na̍ŋɔ̄ɔ̄ wo̍. Kɛ̍ 
nyūnāa̍ ndu̍ le̍ kpe̍lo̍o̍ ho̍ō mbo̍ tūŋ ya̍ ndu̍.” 

7Mi̍ Chɛ̍si̍bɛ̄ɛ̄ la̍a̍ ndɔ̄ di̍mūl ndu̍ āā, “Māsāa̍ E̍ha̍bī, mā ta̍mbu̍ kɔ̄l le̍ kpe̍le̍ 
īyɔ̄mndo̍, lɛ̄ŋnde̍ŋ nde᷅ŋ kpo̍u̍ ō nɛ̄ɛ̍nɛ̍ o̍ bā bɛ̄ŋgu̍ le̍ cho̍ yɛ̄? Ō cho̍ nu᷅m te̍? Tē le̍ 
ke̍ŋ ni̍ ta̍mbū kɔ̄l tē, chɔ̍ŋ mā dē nyɛ̄ dīa̍a̍. I̍ cho̍ tōsā mā sɔ̍la̍ kpe̍le̍ īyɔ̄m kōŋ.” 

8O̍ ko̍ŋ kɔ̍ɔ̍lī, mi̍ Chɛ̍si̍bɛ̄ɛ̄ o̍ po̍o̍nyīāā yāu̍la̍ŋ a̍ dīōla̍ Māsā Bɛ̍ndōo̍ E̍ha̍bī pɔ̍nɔ̍ ndɔ̄ 
la̍ŋ, mbo̍ hāndū ta̍mbūe̍i̍ ndɔ̍ lēmāsāa̍ lēbɛ̄ŋgu̍, mbo̍ yɔ̄ŋ wāŋ bɛ̄ndūa̍a̍ Chɛ̍si̍lūɛ̄ɛ̄ 
chi̍e̍e̍ nāa̍ Ne̍ba̍tī o̍ wa̍ īchāli̍ wa̍ a̍ wānāā lēbōlla̍ lo̍ŋ kpo̍u̍. 

9Mbo̍ dīmūl nda̍ o̍ yāu̍la̍ŋ ni᷄ŋ āā, “Lā kɛ̄ɛ̄si̍a̍a̍ pa̍a̍le̍ bi̍yāā lēsu᷅mnde̍ŋ mī lā vēēlu̍ 
wāŋnda̍ kpo̍u̍ na̍a̍ pi᷅lɛ̍. Tē wāŋnda̍ chūūŋgi̍āŋ pɛ̍ kpo̍u̍, lā ke᷄ Ne̍ba̍tī fo̍ndāŋ lēbɛ̄ɛ̄ 
bɛ̄ndōo̍ ō cha᷄l wāŋnda̍ lāchī. 

10O̍ ko̍ŋ kɔ̍ɔ̍lī mī lā hīōū wānāā sɔ̄ɔ̄lɛ̄ma̍a̍ kɔ̄ɔ̄lī ā ŋīɔ̍ɔ̍ŋ, mī lā kɛ̄si̍ nda̍ ndu̍ īkɛ̄i̍, le̍ 
mā ho᷄l ndu̍ sūɛ̍i̍ mā dīmi̍ māā ā tūēī mbo̍ dīmī dīōmndā wɔ̄ɔ̍ŋnda̍ŋ a̍ Mɛ̄lɛ̄ka̍ 
ndu̍yɛ̍ a̍ Māsā Bɛ̍ndōo̍. O̍ ko̍ŋ, mī lā bīī ndu̍, mī lā fāŋa̍ ndu̍ chi̍e̍e̍ mī lā kɔ̍ vi̍ī ndu̍ 
lo̍ŋ a̍ pōūta̍ŋ mbō vī.” 

11Ndu̍yɛ̍ mi̍ wāŋ bɛ̄ndūa̍a̍ Chɛ̍si̍lūɛ̄ɛ̄, a̍ wānāā lēbōlla̍ ā chɛ̄la᷅ŋ ma̍ tōsā mɛ̄ɛ̍ 
Chɛ̍si̍bɛ̄ɛ̄ o̍ di̍mu̍l nda̍ yɛ̍. 

12Ma̍ kɛ̄ɛ̄sīāā pāa̍le̍ŋ le̍ mā bīī su᷅mndo̍, ma̍ vēēlū wāŋnda̍ kpo̍u̍ na̍a̍ pi᷅lɛ̍. Ma̍ lō o̍ 
ko̍ŋ ma̍ kē Na̍bɔ̍tī fo̍ndāŋ lēbɛ̄ɛ̄ bɛ̄ndōo̍, wāŋnda̍ kpo̍u̍ la̍chi̍. 

13Ma̍ hīāū wānāā sɔ̄ɔ̄lɛ̄ma̍a̍ kɔ̄ɔ̄lī ā ŋīɔ̍ɔ̍ŋ le̍ mā ho᷄l ndu̍ sūɛ̍i̍, ma̍ kɛ̄sī nda̍ ndu̍ īkɛ̄i̍. 
Mi̍ wānāā ŋīɔ̍ɔ̍ŋāā nda̍ hīōū ka̍ŋ kɔ̍ɔ̍lī wa̍ ā cha᷄ŋ ma̍ dīmūl wāŋnda̍ kpo̍u̍ māā ā 
tūēī mi̍ Ne̍ba̍tī o̍ di̍mī dīōmndā wɔ̄ɔ̍ŋnda̍ŋ a̍ Mɛ̄lɛ̄ka̍ ndu̍yɛ̍ a̍ māsā bɛ̍ndōo̍. O̍ ko̍ŋ, 
ma̍ bīī Ne̍ba̍tī ma̍ fāŋa᷄ŋ a̍ ndu̍ chi̍e̍e̍ ma̍ kɔ̍ vi̍ī ndu̍ a̍ pōūta̍ŋ ma̍ dīī ndu̍. 

14Ma̍ lō o̍ ko̍ŋ ma̍ yɔ̄ŋ Chɛ̍si̍bɛ̄ɛ̄ dīōmnde̍ŋ māā ā dīī Ne̍ba̍tī. 

15Mɛ̍ɛ̍ Chɛ̍si̍bɛ̄ɛ̄ o̍ tu̍e̍ī dɔ̍ɔ̍ māā Ne̍ba̍tī o̍ vi᷅, mbo̍ dīmūl Māsāa̍ E̍ha̍bī pɔ̍nɔ̍ ndɔ̄ āā, 
“I̍ tu̍e̍ī māā Ne̍ba̍tī o̍ sɔ̍la̍ pīɔ̍mndo̍. Kɔ̍ ni̍ko̍ mā kɔ̍ chu̍ā kpe̍le̍ o̍ di̍mi̍ māā ō kɛ̍ 
nu̍m te̍ wo̍.” 

16Ndu̍yɛ̍ Māsāa̍ E̍ha̍bī tūēīyɔ̄ɔ̍ ndɔ̍ɔ̍ le̍nde̍, ō kɛ̄si̍ŋ o̍ bā le̍, mbo̍ cha᷄ŋ mbo̍ kūā 
sa̍kpō le̍ mbo̍ kɔ̍ chu̍ā kpe̍le̍ Ne̍ba̍tī wo̍, mbō sīīŋgu̍u̍ ndu̍ kpe̍le̍ ndɔ̄. 

17Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl wāna̍ su̍a̍ā le̍ Mɛ̄lɛ̄ka̍ wo̍ Īla̍a̍chā wānā wa̍ā Ti̍bi̍sī 
chi̍e̍e̍ āā, 

18“Māsāa̍ E̍ha̍bī, o̍ cho̍ Sāme̍e̍līāā wo̍ ō chō su̍ŋ su̍ŋ o̍ kpe̍le̍ Ne̍ba̍tī wo̍ ni᷄ŋ, ō kūɛ̄ 
le̍ mbō chu̍a̍ kpe̍le̍ ko̍ŋ mbō sīīŋgu̍u̍ ndu̍ kpe̍le̍ ndɔ̄. Chɔ̍ŋ mā kūɛ̄ nāa̍ ndu̍ chu̍a̍, 

19mā kɔ̍ di̍mūl ndu̍ māā Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, ‘Māsāa̍ E̍ha̍bī, ō cho̍ lɛ̍ le̍ Ne̍ba̍tī 
dīyɔ̄ɔ̍ le̍, kɛ̍ a̍ ye̍e̍ma̍ vɛ̄lɛ̄ mā chu̍a̍ kpe̍le̍ ndɔ̍ īyɔ̄mndo̍?’ ” Di̍mu̍l ndu̍ māā ya̍ 
Mɛ̄lɛ̄ka̍ dīmi̍ āā, “Nāa̍ Ne̍ba̍tī o̍ sɔ̍la̍ ha̍ā pīɔ̍mndo̍ mi̍ tūŋnda̍ dēēmbūū kōo̍ma̍ 
ndūa̍ŋ nda̍, nūm bɛ̍ɛ̍ lo̍ŋ tūŋnda̍ chō kōo̍ma̍ nu̍mnda̍ŋ dēēmbūū ni̍.” O̍ ko̍ŋ kɔ̍ɔ̍lī, 
mi̍ Īla̍a̍chā o̍ ma̍lnu᷄ŋ mbo̍ kūā. 

20Mɛ̄ɛ̍ Māsā Bɛ̍ndōo̍ E̍ha̍bī che᷅ Īla̍a̍chā hūnɔ̄ɔ̍, mbo̍ nyūnā ndu̍ āā, “Ya̍a̍mɔ̍ɔ̍nɔ̍ nūu̍ 
ho̍ō, ye̍ē ā tōl la̍ vɛ̄lɛ̄ kɔ̄ɔ̄lī na̍nu᷄ŋ?” Mi̍ Īla̍a̍chā di̍mūl ndu̍ āā, “E̍ī, I̍ to᷅l nu̍m kɔ̄ɔ̄lī. 
Ndu̍yɛ̍ ō cho̍ fu̍u̍le̍ ya̍ I̍ tɔ̍l nu̍m kɔ̄ɔ̄lī le̍, le̍ mɛ̄ɛ̍ ŋ̄ kɛ̄ɛ̍ Mɛ̄lɛ̄ka̍ Ya̍a̍wɛ̄ɛ̍ dīōm, ma̍ 
dīmī māā nyɛ̍ bɛ̍nda̍ ndu̍ o̍ hɔ̄l te̍ wo̍, māā ndu̍ ko̍ni̍ ŋ̄ tōsa̍ le̍ te̍le̍ŋ o̍ te̍le̍ŋ ni̍ yɛ̍. 

21-22Ndu̍yɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ āā, ‘Māsāa̍ E̍ha̍bī, I̍ 
dɔ̍u̍nu᷄ŋ tu̍mbe̍ a̍ nu̍m. Kāni̍ fo̍ndōle̍ le̍ mɛ̄ɛ̍ ŋ̄ tōsa̍ mi̍ wāŋnda̍ I̍sɔ̄lūɛ̄ī a̍ si̍mnu᷄ŋ 
wa̍nāā yɔ̄ŋ wɔ̄ɔ̍ŋ ya̍ Mɛ̄lɛ̄ka̍ o̍ hɔ̄l lɛ̍. Le̍la̍ŋ I̍ cho̍ nu̍m hūnɔ̄ɔ̄ nyɛ̄ pālāā bɛ̄ndōo̍ tūsī 

chōo̍. I̍ cho̍ hūnɔ̄ɔ̄ chīī a̍ nūm, ndu̍yɛ̍ wānā pɔ̍nɔ̍ o̍ wānā pɔ̍nɔ̍ cho̍ o̍ nūmndo̍ chi̍ɛ̍ī 
ni̍ŋ, ō wa̍ chɛ᷅, ō wa᷅ chɛ̄ le̍, mī ba̍su̍ nda̍ tɛ̍ɛ̍. Ī yɔ̄nūŋ ni̍ŋ ko̍ a̍ yu̍ŋgu̍ nu̍mndo̍ mɛ̄ɛ̍ 
i̍ yɔ̍nu̍ŋ a̍ yu̍ŋgu̍la̍ māsāā bɛ̍ndūāā ŋīɔ̍ɔ̍ŋnda̍ ha̍ā yɛ̍, nda̍ yɔ̍nūŋ ni̍ māā Māsāa̍ 
Chɛ̄lōbo̍wām, po̍ Ne̍ba̍tī wo̍ nda̍ Māsāa̍ Ba̍a̍sīā po̍ A̍hi̍chā wo̍.’ ” 

23Mi̍ Īla̍a̍chā hi̍a̍ū lāchī a̍ sūɛ̍i̍, mbo̍ dīmūl Māsāa̍ E̍ha̍bī āā, “Chɛ̍si̍bɛ̄ɛ̄ la̍a̍ nu̍m ndu̍, 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ ndu̍ o̍kɔ̄ɔ̄ wo̍ cho̍ ho̍ō ni̍. Mɛ̄lɛ̄ka̍ dīmi̍ māā ndu̍ ndu̍ 
tē ō hu᷄ŋ wu᷅ pɛ̍, tūŋnda̍ cho̍ dīāllūŋ ndɔ̄ŋ vi̍lɛ̍i̍yo̍ dīo̍ Chɛ̍si̍lūɛ̄ɛ̄ chi̍e̍e̍ o̍ kpāki̍ chi̍o̍o̍ 
īkɛ̄i̍ ni̍. 

24Ndu̍yɛ̍ wānāa̍ wu᷅ ni̍ŋ o̍ yu̍ŋgu̍ nu̍mndo̍ chōo̍ wa̍ nyɛ̍ yɔ̍nūŋ ni̍ŋ a̍ dīāllūŋ ndāŋ 
vi̍lɛ̍i̍yo̍ŋ ndo̍ cho̍ ho̍ō ni̍, a̍ wu᷅ ni̍ŋ chi̍e̍e̍ wa̍ ki̍nɛ̍i̍, tūŋnda̍ cho̍ dīāllūŋ ndāŋ 
vi̍lɛ̍i̍yo̍ŋ dīo̍ ni̍, o̍ ko̍ŋ kɔ̍ɔ̍lī, a̍ cho̍ wu᷄ yo̍ndōla̍ŋ ni᷄ŋ nda̍ ki̍nɛ̍i̍ mī yi̍bɛ̍i̍ya̍ dē dīāllūŋ 
ndāŋ vi̍lɛ̍i̍yo̍ŋ.” 

25E̍ha̍bī wo̍ ho̍ō, I̍sɔ̄lūɛ̄ī ki̍nɛ̍i̍, wānā o̍ wānā ve̍ lo̍ŋ mbō yɔ̄ŋgu̍ŋ kpo̍u̍ o̍ nyɛ᷄ bɛ̍nda̍ 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍ tōsāa̍ ni᷄ŋ māā ndu̍ le̍. Ndu̍yɛ̍ nyɛ̄ o̍ nyɛ̄ o̍ wa̍ tōsāa̍, 
Chɛ̍si̍bɛ̄ɛ̄ la̍a̍ ndɔ̍ wa̍ tōsāa̍ ni̍ mbō tōsā ndu̍. 

26Sūɛ̍i̍ wɔ̍ɔ̍ŋīī bɛ̄ndūīī o̍ to̍sa̍ ni᷅ŋ kpo̍u̍ ve̍, wānāā Mɛ̄lɛ̄ka̍ Ya̍a̍wɛ̄ɛ̄ o̍ to̍ū sīndɛ̄ 
I̍sɔ̄lūɛ̍i̍ya̍ lāchī wa̍, nda̍ yɔ̍nūŋ māā A̍mɔ̍lu̍a̍i̍tīi̍ya̍ ni̍, nyɛ̄m wānāā kāŋ ā wa̍ 
sōōlūūwo̍ māā mɛ̄lɛ̄ka̍ā ndā wo̍ŋ, ndu̍ bɛ̍ɛ̍ mbo̍ tūāl ka̍ā ndāa̍ kɔ̄ɔ̄lī, mbo̍ mūli᷄ŋ 
nyɛ᷅m chēle̍ŋ mu᷅ŋ sōōlūūwo̍ māā mɛ̄lɛ̄ka̍ā ndɔ̄. 

27Mɛ̄ɛ̍ Māsāa̍ E̍ha̍bī chi̍i̍ yōōŋgōo̍ ho̍ō tūēīyɔ̄ɔ̄ kpo̍u̍, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, 
mbo̍ chūā nyɛ̄lā lābɛ̍kīla̍ŋ mbo̍ wōōnu᷄ŋ, a̍ la̍ŋ ndu̍ o̍o̍ lɔ᷅l ni̍, a̍ la̍ŋ ndu̍ o̍o̍ ni̍i̍lū ni̍. 
Mɛ̄ɛ̍ wāŋndo̍ wāna̍ ndɔ̄ɔ̍ ō wū nu̍a̍ā mbō wa̍ bɔ̄lɔ̄ɔ̍ a̍ mɔ̍nɛ̍i̍ bɛ̍ndūe̍i̍ yɛ̍, le̍nde̍ ndu̍ 
o̍o̍ ba̍lū ni̍. Ndu̍yɛ̍ o̍ ko̍ŋ kɔ̍ɔ̍lī mbo̍ bīī su᷅mndo̍, ndu̍ o̍o̍ di᷅ nyɛ̍ dīāā le̍. 

28Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ che᷅ nyɛ̄ Māsāa̍ E̍ha̍bī o̍ to̍sa̍ wo̍, mbo̍ dīmūl Īla̍a̍chā āā, 

29“Īla̍a̍chā, ā chē mɛ̄ɛ̍ Māsāa̍ E̍ha̍bī o̍ tu̍si̍ŋ to̍o̍lō o̍ ya̍ lo̍ yɛ̍? Le̍ tūsi᷄ŋ o̍ tu̍si̍ŋ to̍o̍lō 
o̍ ya̍ lo̍ wo̍, dɛ̍nɛ̍ pālāā ya̍ i̍i̍ kɛ̍ɛ̍si̍a̍a̍ le̍ chīɛ̄ī ndɔ̄ɔ̍ tūsīo̍o̍ chōo̍ wo̍, I̍ tu̍sī ni̍ŋ ndu̍ 
nda̍ ni᷄ŋ chōo̍ a̍ te̍le̍ŋ o̍ cho̍ ho̍ō yōōmū wo̍ le̍. Bōōndi̍i̍ po̍ ndɔ̄ɔ̍ ō chō hūnɔ̄ɔ̄ wā 
māsāa̍ ve̍, bōōndi̍i̍ ke̍ŋ ya̍ I̍ cho̍ chīɛ̍i̍ Ma̍sāa̍ E̍ha̍bī wo̍ nyɛ̄ pālāā ya̍ I̍ kɛ̍ɛ̍si̍a̍a̍ le̍ 
ndu̍ tūsīo̍o̍ chōo̍ wo̍ tūsī chōo̍ ni̍.” 

Māsāā Bɛ̍ndūāā Tāsi̍a̍a̍ 22 

A̍ sīlā Māīka̍yā wāna̍ su̍a̍ā le̍ Mɛl̄ɛk̄a̍ wo̍ o̍ sil̍a̍ Eh̍a̍bī, māsāa̍ le̍ Is̍ɔl̄ūɛī̄ wo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 18:2-27) 

1O̍ ko̍ŋ kɔ̍ɔ̍lī, mbo̍ chūā wɔ̄sīla̍ŋ lā yāa̍ sɔ̍ŋgɔ̄ o̍ sɔ̍ŋgɔ̄ ve̍ I̍sɔ̄lūɛ̍i̍ya̍ tɛ̄ɛ̄ŋ nda̍ 
Si̍i̍lūīāŋnda̍ le̍, kɔ̄l nyūlōo̍ wa̍ nda̍ tɛ̄ɛ̄ŋ vēllāa̍ vēllē. 

2O̍ wɔ̄sī yāa̍ ndɔ̄ kɔ̄l nyūlōo̍ ni᷄ŋ, mi̍ ī yɔ̄nu᷄ŋ mi̍ Māsā Bɛ̍ndōo̍ Chɛ̄hōsi̍a̍fa̍tī, wāna̍ 
wa̍ māsāa̍ Chu̍dā wo̍ ō kūā Māsā Bɛ̍ndōo̍ E̍ha̍bī yīlɔ̄ɔ̍, māsāa̍ I̍sɔ̄lūɛ̄ī. 

3Ō wa̍ pāa̍le̍ pi᷅lɛ̍, mi̍ Māsā Bɛ̍ndōo̍ E̍ha̍bī o̍ di̍mūl pūa̍a̍ ndūa̍a̍ chɔ̄ūwa̍ āā, “Chi̍e̍e̍ 
cho̍ ho̍ō o̍ būŋgɛ̄ī Ki̍li̍a̍a̍dīve̍ ni᷄ŋ mā vēēlū ndu̍ āā Lu̍a̍mɔ̍tī wo̍, chi̍e̍e̍ nāa̍ o̍ cho̍ ni̍. 
Le̍la̍ŋ ŋ̄ kīndi̍ ki̍ndi᷅ŋ mī ŋ̄ pūu̍ ndu̍ Si̍i̍lūīāŋnda̍ o̍ bā.” 

4Mi̍ Māsā Bɛ̍ndōo̍ E̍ha̍bī lo᷅ o̍ ko̍ŋ mbo̍ dīmūl Māsāa̍ Chɛ̄hōsi̍a̍fa̍tī āā, “I̍ ye̍e̍ma̍ mā 
kɔ̍ ma̍lā ya̍ sɔ̍ŋgɔ̄ɔ̍ Lu̍a̍mɔ̍tī.” Mi̍ Māsāa̍ Chɛ̄hōsi̍a̍fa̍tī di̍mūl ndu̍ āā, “I̍ cho̍ ō 
bɛ̄ɛ̄ndīa̍ŋ le̍ te̍le̍ŋ o̍ te̍le̍ŋ. So̍vɛ̄i̍ya̍a̍ nīa̍a̍ sɔ̍ŋgā lɛ᷅ŋ nda̍ ni̍, a̍ sɔ̍ŋgā o̍ su̍a̍a̍ chōo̍ wa̍ 
ni̍, nda̍ kpo̍u̍ ā chō mīāl nūm. 

5Kɛ̍ ndu̍yɛ̍ ŋ̄ nyūna̍ wɔ̍ fɛ̍lɛ̍ŋ Mɛ̄lɛ̄ka̍ Ya̍a̍wɛ̄ɛ̄ dīōm a̍ ndi̍ o̍kɔ̄ɔ̄.” 

6O̍ ko̍ŋ kɔ̍ɔ̍lī, mi̍ Māsāa̍ E̍ha̍bī ve̍e̍lū wānāa̍ su̍a̍ā le̍ Mɛ̄lɛ̄ka̍ wa̍ kpo̍u̍ na̍a̍ pi᷅lɛ̍, ā wa̍ 
kpo̍u̍ kpo̍u̍ kɛ̄mɔ̄ɔ̍ le̍ hīɔ̍ɔ̍lu̍, mbo̍ dīmūl nda̍ āā, “I̍ ye̍e̍ma̍ le̍ kɔ̄la̍ŋ sɔ̍ŋgɔ̄ɔ̍ Lu̍a̍mɔ̍tī, 
kɛ̍ I̍ ye̍e̍ma̍ mī sīna̍ tē I̍ kɔ̍ ɔ̄ɔ̄ tē I̍ ku̍ā le̍.” Mi̍ wānāa̍ di̍mī sɔ̍ɔ̍ŋ wa̍ā lāchīo̍ŋ nda̍ ā 
dīmūl ndu̍ āā, “Kpu̍lu̍ŋgūma̍ dīmi̍ māā nūm kɔ̍ chi᷅ŋa̍la᷅ŋ nda̍, ō chō nu̍m kpāāyāa̍ 
kē mā yēm nda̍.” 

7Kɛ̍ mi̍ Chɛ̄hōsi̍a̍fa̍tī nyu̍nā Māsāa̍ E̍ha̍bī āā, “Wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ chēle̍ŋ 
cho̍ lɛ̍ na̍nu᷄ŋ, mī ŋ̄ vēēlu̍ ndu̍ mbō nyūna̍l na̍a̍ Mɛ̄lɛ̄ka̍ dīōm te̍?” 

8Mi̍ Māsāa̍ E̍ha̍bī di̍mūl ndu̍ āā, “Po̍ pi᷅lɛ̍ chō mā vēēlū ndu̍ āā Māīka̍yā, po̍ I̍mi̍lāā 
wo̍, ndu̍ bɛ̍ɛ̍ wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍. Kɛ̍ ndu̍ ndu̍ I̍ tu̍l ndu̍ bɔ̄ɔ̍ le̍yɛ̍, 
fo̍ndōle̍ ō di̍mī sɔ̍ɔ̍ŋ wa̍ā lāchīŋ kɛ̄ndɛ̄ a̍ ya̍ o̍kɔ̄ɔ̄ le̍. Te̍le̍ŋ o̍ te̍le̍ŋ sɔ̄ɔ̍ŋ dɛ̍nɛ̍ pa̍la᷄ŋ 
ko̍ni̍ o̍ di̍mī a̍ ya̍ o̍kɔ̄ɔ̄ ni̍.” Mi̍ Māsāa̍ Chɛ̄hōsi̍a̍fa̍tī di̍mūl ndu̍ āā, “Di̍mī wɔ̄ le̍nde̍ le̍ 
Māsāa̍.” 

9O̍ ko̍ŋ, mi̍ Māsāa̍ E̍ha̍bī o̍ ve̍e̍lū pūa̍a̍ ndūa̍a̍ chɔ̄ūwa̍ ō pīlɛ̍ mbo̍ vīām ndu̍ le̍ mbō 
kɔ̍ ve̍e̍lū Māīka̍yā po̍ I̍mi̍lāā wo̍ chɔ̍ chɔ̍. 

10Ndu̍yɛ̍, māsāā ŋi̍ɔ̍ɔ̍ŋ nda̍ ha̍ā, a̍ wa̍ ā dōvīa̍ŋ o̍ nyɛ̄lā ndāla̍ lēmāsāla̍ŋ ni᷄ŋ, ma̍ wa̍ 
īchāli̍ nāa̍ nda̍ lūāā tɔ̍lɔ̄ɔ̍ o̍ dīō sāāsāa̍ Sāme̍e̍līāā i̍kɛ̍i̍ ya̍ o̍ bɛ̍ɛ̄. Ndu̍yɛ̍ ā wa̍ īchāli̍ 
o̍ kpe̍ŋgbe̍i̍la̍ ndāla̍ lēmāsāla̍ŋ chōo̍, mi̍ wānāa̍ su̍a̍ā le̍ Mɛ̄lɛ̄ka̍ wa̍, mā dīmūl nda̍ 
yōōŋgūla̍ Mɛ̄lɛ̄ka̍ la̍ŋ. 

11Ndu̍yɛ̍ Sɛ̄dīka̍yā, po̍ Chēna̍a̍nāā wo̍, mbo̍ tūūlā lēēla̍ŋ a̍ chīli̍ŋnde̍. Mbo̍ dīmūl 
Māsāa̍ E̍ha̍bī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, ‘A̍ lēēla̍ŋ 
nda᷅ŋ nya̍ chō Si̍i̍lūīāŋnda̍ chīŋa̍la᷅ŋ ni̍, mī lā yēm nda̍, ha̍a̍a̍ mī lā tɛ̄ɛ̄mbu̍u̍ nda̍ 
kpo̍u̍.’ ” 

12Ndu̍yɛ̍ wānāa̍ su̍a̍ā le̍ Mɛ̄lɛ̄ka̍ wa̍ ā tūa̍a̍ bɛ̍ɛ̍ kpo̍u̍, nyɛ̄ pīlɛ̍ kōŋ kpe̍ nda̍ wa̍ 
dīmīo̍o̍ ni̍. Nda̍ kpo̍u̍ ma̍ dīmūl Māsāa̍ E̍ha̍bī āā, “Chu̍a̍ pu̍a̍a̍ nu̍m a̍ chɔ̄ūwa̍ mī lā 
kɔ̍ chi᷅ŋa̍la᷅ŋ wa᷅ŋnda̍ Lu̍a̍mɔ̍tī. Mɛ̄lɛ̄ka̍ Ya̍a̍wɛ̄ɛ̄ chō nu̍m kpāāyāa̍ kē mā yēm nda̍.” 

13Mi̍ wāna̍ nda̍ vēm Māīka̍yā kɔ̄ɔ̄lī wo̍ ō kɔ̍ di̍mūl Māīka̍yā āā, “Māīka̍yā, wānāa̍ 
su̍a̍ā le̍ Mɛ̄lɛ̄ka̍ wa̍ ā pīli̍a̍a̍ kpo̍u̍ ā dīmi̍ māā Māsāa̍ E̍ha̍bī o̍ cho̍ lākɔ̄ yōmɔ̄ɔ̄. Le̍la̍ŋ 
nu̍m bɛ̍ɛ̍ tē ā kūɛ̄ pɛ̍, le̍nde̍ ko̍ni̍ ŋ̄ dīmī ni̍.” 

14Kɛ̍ mi̍ Māīka̍yā di̍mūl ndu̍ āā, “I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, nyɛ̄ o̍ nyɛ̄ Mɛ̄lɛ̄ka̍ 
di̍mu̍l la̍ pɛ̍, ndu̍ ya̍ I̍ di̍mī ni̍.” 

1514 Mi̍ Māīka̍yā o̍ cha̍ŋ mbo̍ kūā o̍ māsāa̍ lo̍. Mɛ̄ɛ̍ o̍ fu̍u̍lu̍u̍ lo̍ŋ, mi̍ Māsāa̍ E̍ha̍bī 
di̍mūl ndu̍ āā, “Māīka̍yā, nyu̍na̍l na̍a̍ Mɛ̄lɛ̄ka̍ dīōm, ya̍ ni̍, Māsāa̍ Chɛ̄hōsi̍a̍fa̍tī ni̍, 
tē ŋ̄ kɔ̍ sɔ̍ŋgā a̍ wāŋnda̍ Lu̍a̍mɔ̍tī, ɔ̄ɔ̄ tē ŋ̄ ku̍ā lē.” Mi̍ Māīka̍yā di̍mūl ndu̍ āā, “Lā kɔ̍ 
mī lā kɔ̍ chi᷅ŋa̍la᷅ŋ nda̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ kpāāyāa̍ kē mī lā kɔ̍ yo᷅m nda̍.” 

16Mi̍ Māsāa̍ E̍ha̍bī di̍mūl ndu̍ āā, “Māīka̍yā, le̍ te̍le̍ŋ o̍ te̍le̍ŋ I̍ cho̍ nu̍m sūɛ̍i̍ he̍ī 
dīmūllo̍, tē a̍ wa̍ ya̍ yōōŋgu̍ Mɛ̄lɛ̄ka̍a̍ dīmūllo̍ pɛ̍, nyɛ̄ Mɛ̄lɛ̄ka̍ dūāū nu̍m o̍ so̍ndō 
le̍ ya̍ wo̍, ndu̍ ŋ̄ dīmūl la̍ ni̍. I̍ ye̍e̍ma̍ mā di̍mu̍l la̍ chōōla̍ŋ te̍.” 

17Mi̍ Māīka̍yā di̍mūl ndu̍ āā, “Nyɛ̄ ya̍ I̍ che᷅ o̍ yi̍lāŋndo̍ ni᷄ŋ ndo̍ cho̍ ho̍ō ni̍, I̍ che᷅ mi̍ 
pūa̍a̍ chɔ̄ūwa̍ I̍sɔ̄lūɛ̄ī a̍ sɛ̍ŋi᷄ŋ o̍ pēmbo᷄ŋ chōo̍ ma̍ wā bɔ̄lɔ̄ɔ̍ mɛ̄ɛ̍ sāa̍ ā sɛ̄ŋīŋ nu̍a̍ā 
mā wa̍ bālɔ̄ɔ̍ ā nɔ᷅ wa̍nā ma̍ndāā le̍ yɛ̍. Mi̍ tu̍ɛ̍ī mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, ‘Pūa̍a̍ 
ha̍ā ā nɔ̍ wa̍nā o̍ wānā la̍chi̍ mbō kūɛ̄ a̍ nda̍ le̍. Le̍la̍ŋ ā sɔ̍ŋgā le̍, wānā o̍ wānā 
mi̍i̍ŋgu̍ chi̍e̍e̍.’ ” 

18Mi̍ Māsāa̍ E̍ha̍bī o̍ di̍mūl Māsā Bɛ̍ndōo̍ Chɛ̄hōsi̍a̍fa̍tī āā, “I̍ di̍mu̍l nu̍m te̍, pōo̍ 
ho̍ō ō di̍mī sɔ̍ɔ̍ŋ wa̍ā lāchīŋ kɛ̄ndɛ̄ a̍ ya̍ o̍kɔ̄ɔ̄ le̍. Le̍ te̍le̍ŋ o̍ te̍le̍ŋ sɔ̄ɔ̍ŋ kpūndɔ̍ŋ ko̍ni̍ 
o̍ di̍mī a̍ ya̍ o̍kɔ̄ɔ̄ ni̍.” 

19Mi̍ Māīka̍yā di̍mūl ndu̍ āā, “Ya̍ŋ ndɔ̍ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
wo̍. Mi̍ cha᷅ Mɛ̄lɛ̄ka̍ Ya̍a̍wɛ̄ɛ̍ īchāli̍ o̍ fo̍ndā ndɔ̍ lēmāsāa̍ chōo̍ cho̍o̍, o̍ kpe̍ŋgbe̍i̍ ndɔ̍ 
lēmāsāa̍ chōo̍. Nyɛ̄ o̍ nyɛ̄ yōōmāa̍ cho̍ chōo̍ cho̍o̍, ā wa̍ ndu̍ īsīsi̍ i̍kɛ̍i̍, ha̍ā wa̍ ndu̍ 
o̍ bā ndɔ̄ kɛ̍ndɔ̄ɔ̍ chōo̍, ha̍ā wa̍ ndu̍ o̍ bā ndɔ̄ mi̍āllo̍ chōo̍. 

20Mi̍ tu̍ɛ̍ī mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā āā, ‘Ō nɛ̄ɛ̍nɛ̍ nɔ̍lā yɛ̍ mbō kɔ̍ hu̍ī Māsāa̍ E̍ha̍bī 
mbō kūɛ̄ a̍ chɔ̄ūwo̍ Lu̍a̍mɔ̍tī le̍ mbō kɔ̍ sɔ̍lā pīɔ̍mndo̍ lo̍ŋ?’ Mi̍ nyāā yōōmāa̍ ha̍ā ā 
wā sūūki̍āŋndo̍ a̍ sūɛ̍i̍ he̍ī o̍kɔ̄ɔ̄, ha̍ā dīmi̍ pɛ̍ he̍ī, ha̍ā dīmi̍ ī chēle̍ŋ te̍ŋge̍ŋ. 

21O̍ ko̍ŋ, mi̍ cha᷅ mi̍ nyi̍na̍ pūm ō fūlā mbo̍ kɔ̍ si᷅m Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Mbo̍ dīmūl 
ndu̍ āā, ‘Ya̍ I̍ nɔ̍lā mī kɔ̍ hu̍ī ndu̍’. 

22Mi̍ Mɛ̄lɛ̄ka̍ Ya̍a̍wɛ̄ɛ̄ nyu̍nā ndu̍ āā, ‘Vɛ̄ɛ̍nɛ̍ ŋ̄ chō yɛ̄ ndu̍ lōōkū lākɔ̄ hūī?’ Mbo̍ 
dīmūl Mɛ̄lɛ̄ka̍ āā, ‘I̍ cho̍ tōsā mī wānāā ndūa̍a̍ su̍a̍ā le̍ Mɛ̄lɛ̄ka̍ wa̍ ā hūi̍ ndu̍, mā 
dīmu̍l ndu̍ chōōla̍ŋ.’ Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, ‘Kɔ̍ to̍sā mɛ̄ɛ̍ ŋ̄ dīmi̍ nu̍a̍ā 
yɛ̍, ā chō lākɔ̄ bā tīū.’” 

23Mi̍ Māīka̍yā o̍ hi̍a̍ū lāchī a̍ sūɛ̍i̍ nāa̍ Māsāa̍ E̍ha̍bī chu̍a̍, mbo̍ dīmūl E̍ha̍bī āā, 
“Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ o̍ to̍sa̍ ni̍ mi̍ wānāā nūm a̍ su̍a̍ā ha̍ā le̍ Mɛ̄lɛ̄ka̍ wa̍ 
ā dīmūl nu̍m chōōla̍ŋ, fo̍ndōle̍, ō chīi̍ chɛ̄lɔ̄ɔ̄ māā kpūndɔ̍ɔ̍ chō nu̍m kōmāl.” 

24O̍ ko̍ŋ, mi̍ Sɛ̄dīka̍ya̍ po̍ Chēna̍a̍nā wo̍, ō kūa̍ mbo̍ kɔ̍ lɔ̍ɔ̄ Māīka̍yā kpa᷅ŋnde̍, mbo̍ 
nyūnā ndu̍ āā, “Lɔ̍ɔ̍ kūɛ̍ɛ̍nɛ̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō fāŋa̍ŋ yɛ̍ ya̍ dɔ̍ɔ̍ kɔ̄ɔ̄lī mbo̍ 
tūāl nu̍m kɔ̄ɔ̄lī, māā nūm ko̍ni̍ Mɛ̄lɛ̄ka̍ ō su̍a̍ā ni᷅ŋ o̍ nūmndo̍ ni̍?” 

25Mi̍ Māīka̍yā di̍mūl ndu̍ āā, “Pāa̍le̍ ŋ̄ chō nyāānɔ᷄ŋ mā kɔ̍ vi̍o̍ŋnu᷄ŋ o̍ lu̍mūi̍ mākɔ̄ɔ̍ 
ni᷄ŋ nde̍ŋ, pāa̍le̍ le̍ŋ ŋ̄ chō sīnā ni̍ māā, nyɛ̄ ya̍ I̍ di̍mi̍ wo̍ tōnya̍a̍ o̍ cho̍ ni̍.” 

26Mi̍ Māsāa̍ E̍ha̍bī di̍mūl pūa̍a̍ ndūa̍a̍ chɔ̄ūwa̍ ō pīlɛ̍ āā, “Bi̍i̍ Māīka̍yā mā kūɛ̄ a̍ ndu̍ 
nāa̍ A̍mɔ᷅ŋ chu̍a̍, o̍ cho̍ māsa̍ chi̍o̍o̍ wo̍, nda̍ Cho̍wa̍sī po̍ nī. 

27Kɔ̍ di̍mūl nda̍ māā ya̍ Māsāa̍ E̍ha̍bī di̍mi̍ māā ā dɔ̄u̍ po̍o̍ ho̍ō o̍ chīɛ̄ī mānyūmndo̍ 
ni᷄ŋ mbō lo̍ lo̍ŋ ha̍a̍a̍, mbō lo̍ o̍ ko̍ŋ, mī kɔ̍ chi̍ī sɔ̍ŋgɔ̄ɔ̍ mī mi̍i̍ŋgu̍ na̍ŋ yɛ̍lɛ̍kɛ̍lɛ̍ɛ̍. 
Ndu̍yɛ̍ mā di̍mu̍l nda̍ māā ō fūla̍ o̍ bēe̍dīi̍yo̍ kɔ̄ɔ̄lī, a̍ mɛ̄ŋnda̍ŋ, māā ā ke᷅ ndu̍ nyɛ̄ 
o̍ nyɛ̄ dīāā chēle̍ŋ te̍.” 

28“Māsāa̍ E̍ha̍bī, tē ā kūɛ̄ o̍ sɔ̍ŋgɔ̄ kōŋ pɛ̍, mā mi̍i̍ŋgu̍ na̍nu᷄ŋ yo̍o̍mū, mɛ̄ɛ̍ nyɛ̄ ya̍ I̍ 
di̍mu̍l nu̍mndo̍ ō cho̍ Mɛ̍lɛ̄ka̍ Ya̍a̍wɛ̄ɛ̄ le̍ dɔ̍ū ya̍ ndu̍ o̍ sōndō le̍, mɛ̄ɛ̍ ya̍ pi̍la̍ kɛ̍ɛ̍si̍a̍a̍ 
ndu̍ ni̍.” Mi̍ Māīka̍yā lo᷅ o̍ ko̍ŋ mbo̍ dīmūl wāŋnda̍ āā, “Lā kɛ̄si̍ŋ su̍ɛ̍i̍ ya̍ I̍ di̍mi̍ he̍ī 
ve̍ o̍ lākɔ̄l.” 

A̍ pīɔm̍ Māsā Bɛn̍dōo̍ E̍ha̍bī wo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 18:28-34) 

29O̍ ko̍ŋ kɔ̍ɔ̍lī, mi̍ māsāā ŋi̍ɔ̍ɔ̍ŋnda̍ ha̍ā, E̍ha̍bī, māsāa̍ le̍ I̍sɔ̄lūɛ̄ī, a̍ Chɛ̄hōsi̍a̍fa̍tī, 
māsāa̍ le̍ Chu̍dā, mā chūā pūa̍a̍ ndāa̍ chɔ̄ūwa̍ ma̍ kūā Lu̍a̍mɔ̍tī chi̍e̍e̍, le̍ ndu̍ kɔ̄la̍ŋ 
chīŋa̍la᷅ŋndo̍. 

30Mi̍ Māsāa̍ E̍ha̍bī o̍ lo᷅ o̍ ko̍ŋ mbo̍ dīmūl Māsāa̍ Chɛ̄hōsi̍a̍fa̍tī āā, “Mɛ̄ɛ̍ na̍a̍ ŋ̄ chō 
tōsā yɛ̍ cho̍ ho̍ō ni̍, tē ŋ̄ wa̍ sɔ̍ŋgɔ̄ɔ̍ pɛ̍, ya̍ I̍ cho̍ nyɛ̄lā chēle̍ŋ wōōnɔ᷄ŋ, mī nūm nūm 
wa̍ a̍ nyɛ̄lā nūmnda̍ lēmāsāla̍ŋ lēkɔ̄ɔ̍, ko̍ŋ to̍sā ni̍ wāŋnda̍ Si̍i̍līāā a̍ bi̍ī lɛ̍ na̍a̍ bīlā 
le̍.” O̍ ko̍ŋ, mi̍ Māsāa̍ E̍ha̍bī o̍ so̍lī nyɛ̄lā ndɔ̄la̍ lēmāsāla̍ŋ mbo̍ wōōnu᷄ŋ nyɛ̍lā 
chēle̍ŋ, ma̍ kūā le̍ sɔ̍ŋgɔ̄ɔ̍. 

31Ndu̍yɛ̍ mi̍ Māsāa̍ Si̍i̍līāā o̍ si̍lā pūa̍a̍ chɔ̄ūwāa̍ wa̍ nyɛ̄lā nyāāna᷄ŋnda̍ su̍a̍ā ā nāŋ 
nda̍ŋ bōlle̍ wa̍, māā tē ā wa̍ sɔ̍ŋgɔ̄ɔ̍ ho̍ō pɛ̍, nda̍ to̍fā wānā o̍ wānā che̍le̍ŋ te̍, māā 
māsā bɛ̍ndōo̍ I̍sɔ̄lūɛ̄ī ndu̍ pīlɛ̍ kpe̍ nda̍ wa̍ hɔ᷅lte̍ŋ kɔ̄ɔ̄lī ni̍. 

32Mɛ̄ɛ̍ pūa̍a̍ ha̍ā ā chē Māsāa̍ Chɛ̄hōsi̍a̍fa̍tī, ā chē ndu̍ ko̍ bɛ̍ɛ̍ āā Māsāa̍ E̍ha̍bī, 
māsāa̍ I̍sɔ̄lūɛ̄ī ni̍, ma̍ kɔ̍ chi᷅ŋa̍la᷅ŋ ndu̍. O̍ ko̍ŋ, mi̍ Māsāa̍ Chɛ̄hōsi̍a̍fa̍tī o̍ ma᷅l yi̍o̍o̍ 
chōo̍ cho̍o̍ kpe̍le̍ŋ. 

33Mɛ̄ɛ̍ nda̍ sīna̍ māā ō cho̍ Māsā Bɛ̍ndōo̍ E̍ha̍bī le̍, ma̍ fāŋa᷄ŋ ndu̍ kīlta̍ŋ kɔ̄ɔ̄lī. 

34Kɛ̍ mi̍ ī yɔ̄nu᷄ŋ mɛ̄ɛ̍ so̍vɛ̄i̍ya̍ Si̍i̍līāā ō pīlɛ̍ wūu̍ chīŋɔ̍le̍ŋ o̍ hūēīye̍ ni᷄ŋ, mi̍ chīŋɔ̍le̍ŋ 
lē kɔ̍ vi̍ɔ̄ Māsāa̍ E̍ha̍bī, kēēkōo̍ nāa̍ dōma̍ chɔ̄u̍ wa̍ ndu̍ lēkɔ̄ɔ̍ wo̍ ō bɔ̄ŋa̍ wa̍, mi̍ lē 
lūɛ̄ī ndu̍ o̍ ŋ̄dīāl. Mi̍ Māsā Bɛ̍ndōo̍ E̍ha̍bī ma᷅l yi̍o̍o̍ mbo̍ dīmūl wāna̍ wa̍ kɔ̄la̍ŋ a̍ 
nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ wo̍ āā, “Mu̍li̍ŋ mā mi̍i̍ŋgu̍ a̍ ya̍, ā vɛ̄ ya̍ a̍ 
chīŋɔ̍le̍ŋ.” 

35-36Kɛ̍ sɔ̍ŋgɔ̄ɔ̍ wa̍ hīōūwɔ̄ɔ̍ lāchī a̍ tūūlo̍o̍ kpe̍e̍kpe̍i̍ pa̍a̍le̍ le̍ŋ, ā sɔ̄la̍ fo̍ndā o̍ fo̍ndā 
nda̍ mūlīŋ mā mīīŋgu̍ a̍ mākɔ̄ɔ̄ le̍. Chɔ̍ŋ i̍di̍i̍yo̍ ha̍a̍a̍ mi̍ pāa̍le̍ŋ lē dēl ā chō sɔ̍ŋgɔ̄ɔ̍, 
ko̍ŋ kpo̍u̍ kōo̍wa̍ŋ mā wa̍ Māsā Bɛ̍ndōo̍ E̍ha̍bī fūlāa̍ o̍ ŋ̄dīāl. Māsāa̍ E̍ha̍bī o̍ wa̍ 
īchāli̍ o̍ nyɛ̄ su̍a̍a̍ ā nāŋ ndo̍ ni᷄ŋ, ma̍ sāā ndu̍ yɔ̄ŋi̍ o̍ de̍l, ma̍ mūlī ndu̍ hɔ̄lla̍ kūmbū 

pūa̍a̍ chɔ̄ūwa̍ Si̍i̍līāā, mbō tōfā chɔ̍ūwo̍. Mɛ̄ɛ̍ kōo̍wa̍ŋ mā fūla̍ Māsāa̍ E̍ha̍bī o̍ ŋ̄dīāl 
te̍i̍, mi̍ mā kūā kōŋgi̍o̍o̍ o̍ nyɛ̄ ndɔ̍ su̍a̍a̍ ā nāŋ ndo̍ ni᷄ŋ. A̍ te̍le̍ŋ pāa̍le̍ŋ lē hūŋ le̍ 
dēlɔ̄ɔ̍ wo̍, mi̍ pūa̍a̍ chɔ̄ūwa̍ I̍sɔ̄lūɛ̄ī o̍ pīlɛ̍ yōndā chōo̍ cho̍o̍ kpe̍le̍ŋ mbo̍ dīmūl pūa̍a̍ 
chɔ̄ūwa̍ I̍sɔ̄lūɛ̄ī āā, “Wānā o̍ wānā mi̍i̍ŋgu̍ o̍ nu̍mndo̍ chi̍e̍e̍.” A̍ pɛ̍ŋgu̍ fīti̍līo̍o̍ ki̍nɛ̍i̍, 
mi̍ Māsā Bɛ̍ndōo̍ E̍ha̍bī o̍ mālnu᷄ŋ kɔ᷅l. 

37Mɛ̄ɛ̍ nu̍a̍ā Māsā Bɛ̍ndōo̍ E̍ha̍bī māsāa̍ le̍ I̍sɔ̄lūɛ̄ī ō lōōku̍ pīɔ̍mndo̍ sɔ̄lā ni̍. Ndu̍yɛ̍ 
mɛ̄ɛ̍ o̍ vi᷅, ma̍ chūā ndu̍ ma̍ kūā a̍ ndu̍ Sāme̍e̍līāā chi̍e̍e̍ ma̍ kɔ̍ chɔ᷅ ndu̍ lo̍ŋ. 

38O̍ ko̍ŋ kɔ̍ɔ̍lī, ma̍ chūā nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ ō o̍ wa̍ ko̍ŋ ni̍ŋ ndo̍, ma̍ 
kūā a̍ ndu̍ o̍ pēē pɔ̍mbɔ̄ pīlɛ̍ Sāme̍e̍līāā, nāa̍ wāŋ lāāndūāā tīāmāa̍ nda̍ a̍a̍ ku̍ā 
pu̍lɔ̍ŋndo̍ wa̍ ma̍ kɔ̍ tɔ̍ɔ̄ kōo̍ma̍ ma̍ŋ ndo̍ŋ. Ndu̍yɛ̍ mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ yɛ̍, kōo̍ma̍ ndɔ̄ma̍ ta̍la̍ lɛ̄ŋ nda̍ŋ mi̍ tūŋnda̍ dēēmbu̍u̍ ma̍ŋ. 

39Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ E̍ha̍bī le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ to̍sa̍ 
o̍ māsāle̍ ndɔ̄le̍ŋ ni᷄ŋ, chīɛ̄ī lēmāsā o̍ ta̍ŋgu̍l mbo̍ bɛ̄ɛ̄ndīāā ndu̍ a̍ chīŋīī kāmɛ̄i̍ yo̍ 
ni̍, chi̍e̍e̍ŋ bɛ̍ndūŋ o̍ ta̍ŋgu̍l mbo̍ bɛ̄ɛ̄ndīāā mu̍ŋ ŋ̄ kālā ka̍lā yɔ̄ŋi̍ ya̍a̍mɔ̍ɔ̍wa̍ ā lūɛ̍i̍ 
yo̍ŋ ni̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāa̍ I̍sɔ̄lūɛ̄ī ya̍ 
o̍kɔ̄ɔ̄ wo̍ ni᷄ŋ. 

40Mɛ̄ɛ̍ Māsā Bɛ̍ndōo̍ E̍ha̍bī o̍ sɔ̄lā pīɔ̍mndo̍, mi̍ Āhāsa̍yā po̍ ndɔ̄ o̍ mi̍i̍ŋgū māsāa̍ o̍ 
fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Chɛh̄ōsia̍̍fa̍tī le̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 20:31—21:1) 

41Wɔ̄sī Māsāa̍ E̍ha̍bī, o̍ chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ lēmāsā I̍sɔ̄lūɛ̄ī yo̍, wɔ̄sī kōŋ 
Māsāa̍ Chɛ̄hōsi̍a̍fa̍tī, po̍ A̍sā wo̍ ō sīmnu᷄ŋ Māsāa̍ Chu̍dā ni̍. 

42Ō wa̍ wɔ̄sīla̍ŋ be̍le̍-ya̍a̍ a̍ lā ŋūɛ̍ɛ̍nu̍ mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ tōsā 
māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ wɔ̄sīla̍ŋ bi̍di̍i̍ŋ a̍ lā ŋūɛ̍ɛ̍nu̍. Māsā 
Bɛ̍ndōo̍ Chɛ̄hōsi̍a̍fa̍tī ko̍ŋ kāla̍ ndɔ̍ wa̍ Āsu̍bā, chu̍a̍ Si̍li̍hī wo̍ ni̍. 

43Ndu̍yɛ̍ Chɛ̄hōsi̍a̍fa̍tī wo̍ ho̍ō yɛ̍, ō wa̍ wānā kɛ̍ndɛ̄ Mɛ̄lɛ̄ka̍ o̍ hɔ̄l. Ka̍ā A̍sā fi̍nyā 
ndɔ̄ o̍ wa̍ chōo̍ wo̍, ndu̍ bɛ̍ɛ̍ ndu̍ ko̍ni̍ o̍ to᷅l kɔ̄ɔ̄lī ni̍, mbo̍ tōsā nyɛ᷄ bɛ̍ndā Mɛ̍lɛ̄ka̍ 
Ya̍a̍wɛ̄ɛ̄ o̍ hɔ̄l lo̍. Kɛ̍ ndu̍yɛ̍ sōōlu̍u̍la̍ wāŋnda̍ nda̍ a̍a̍ nɔ̍ la̍ŋ ki̍nɛ̍i̍, ō tɛ̄ɛ̄mbu̍u̍ la̍ŋ 
te̍. Mi̍ wāŋnda̍ hīāū lāchī a̍ sa̍lāla̍ŋ sōlīo̍o̍ ma̍ lūām nyɛ᷅m chūŋ kɛ̄ndɔ᷄ŋ o̍ sōōlu̍u̍la̍ 
ndāla̍ la̍ŋ. 

44Ndu̍yɛ̍ bōōndi̍i̍ o̍ wa̍ māsāa̍ Chu̍dā ve̍, mbo̍ tōsā mi̍ chɛ̄la᷅ŋ kɔ̄l nyūlōo̍ ō lūɛ̄ī nda̍ 
tɛ̄ɛ̄ŋ nda̍ Māsāa̍ I̍sɔ̄lūɛ̄ī. 

45Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Māsāa̍ Chɛ̄hōsi̍a̍fa̍tī le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ 
o̍ nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, sɔ̄ɔ̍ŋ tɔ̍ɔ̍ŋ bɛ̍ndūŋ o̍ to̍sa̍ wo̍ŋ ni̍, chɔ̄ūlā o̍ chɔ̍u̍ 
la̍ŋ ni̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsā bɛ̍ndūa̍a̍ Chu̍dā 
o̍kɔ̄ɔ̄ wo̍ ni᷄ŋ. 

46Bōōndi̍i̍ A̍sā, fi̍nyāa̍ Māsā Bɛ̍ndōo̍ Chɛ̄hōsi̍a̍fa̍tī o̍ wa̍ wɔ̄ yōōmū ve̍, wāŋ 
pīāāndūāā tīāmāā nda̍ a̍a̍ cha᷅l o̍ fo̍ndāŋndā lāsōōlu̍u̍la̍ŋ mi̍ A̍sā a̍ tu̍a̍ū ā ti᷄ŋ nda̍, 

ā ti᷄ŋ ā wa̍ wɔ̄ o̍ fo̍ndāŋnda̍ lāŋ. Kɛ̍ mɛ̄ɛ̍ Chɛ̄hōsi̍a̍fa̍tī o̍ si̍mnu᷄ŋ ma̍sāa̍, wāŋ 
pīāāndūāā tīāmāā kāŋ, mi̍ Chɛ̄hōsi̍a̍fa̍tī o̍ fa̍ŋā nda̍ o̍ fo̍ndāŋndā lāŋ mbo̍ chīī a̍ 
nīīlū tīāmāā ko̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍. 

47Ndu̍yɛ̍ a̍ te̍le̍ŋ ko̍ŋ, māsā o̍ māsā bɛ̍ndū ndu̍ o̍o̍ ve̍ wɔ̍ o̍ lɛ̄ŋndē I̍dɔ̄mnde̍ŋ ni᷄ŋ 
te̍. Māsā yɔ̍ŋāa̍ nu̍a̍ā ko̍ni̍ wa̍ lɛ̄ŋnde̍ŋ bōlle̍ŋ ni̍. 

48Māsā Bɛ̍ndōo̍ Chɛ̄hōsi̍a̍fa̍tī ndu̍ o̍o̍ nɔ̍ dɛ̄ndɛ̄la̍ bɛ̍ndūla̍ŋ ku̍ā o̍ mɛ̄ŋnda̍ŋ chōo̍ 
la̍ŋ lā ti᷄ŋ, lā ndu̍ o̍o̍ to̍o̍si̍a̍a̍ le̍ kɔ̄la̍ŋ o̍ lɛ̄ŋndē O̍fɛ̍ɛ̄le̍ŋ ni᷄ŋ le̍ ko̍o̍līi̍yo̍ŋ pīōndɔ̄ɔ̍ la̍ŋ. 
Kɛ̍ mi̍ dɛ̄ndɛ̄la̍ŋ nda᷅ŋ lā tāmbū o̍ lɛ̄ŋndē Ɛ̄sāyɔ̄ŋkɛ̍bɛ̄le̍ŋ ni᷄ŋ, lā nɔ̄la̍ mī lā kūɛ̄ o̍ 
lɛ̄ŋndē Ōfa̍ya̍le̍ŋ ni᷄ŋ te̍. 

49Mɛ̄ɛ̍ Māsā Bɛ̍ndōo̍ Chɛ̄hōsi̍a̍fa̍tī o̍ to̍o̍si̍a̍a̍ dɛ̄ndɛ̄la̍ŋ nda᷅ŋ, mi̍ Āhāsa̍yā po̍ Māsā 
Bɛ̍ndōo̍ E̍ha̍bī wo̍ ō kɛ̄ɛ̄sīāā le̍ mbō ke̍ Māsā Bɛ̍ndōo̍ Chɛ̄hōsi̍a̍fa̍tī wānāā ndūa̍a̍ 
ku̍ā a̍ dɛ̄ndɛ̄la̍ wāa̍ le̍nde̍ wa̍ ā ti᷄ŋ, le̍ mā kūɛ̄ nda̍ wānāā Chɛ̄hōsi̍a̍fa̍tī wa̍ lātūlu̍, 
kɛ̍ mi̍ Māsāa̍ Chɛ̄hōsi̍a̍fa̍tī kɛ̍ɛ̄. 

50Mi̍ ī yɔ̄nu᷄ŋ, mi̍ Māsāa̍ Chɛ̄hōsi̍a̍fa̍tī o̍ wu᷅. Ma̍ chɔ̄ ndu̍ Chūlu̍sɛ̄lɛ̄m, nāa̍ nda̍ chɔ̍ 
fi̍nyāā ndūāā ma̍māa̍ wa̍ o̍ Māsāa̍ Dēēve̍ lo̍ chi̍e̍e̍, fi̍nyā ndɔ̄ ma̍ma̍. O̍ ko̍ŋ kɔ̍ɔ̍lī, 
mi̍ Chɛ̄ho̍lūām po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Āhāsa̍yāle̍ŋ bɛŋ̄gu̍ wo̍ŋ 
51Wɔ̄sī Māsā Bɛ̍ndōo̍ Chɛ̄hōsi̍a̍fa̍tī o̍ chi̍ŋa̍ wɔ̄sīla̍ŋ tɔ̍ a̍ lā ŋɔ᷄mmɛ̍ū o̍ lēmāsā 
Chu̍dā wo̍, wɔ̄sī kōŋ Āhāsa̍yā po̍ Māsā Bɛ̍ndōo̍ E̍ha̍bī wo̍ ō sīmnu᷄ŋ ma̍sāa̍ I̍sɔ̄lūɛ̄ī 
ni̍. Ndu̍yɛ̍ mbo̍ tōsā māsāle̍ŋ le̍ lɛ̄ŋndē I̍sɔ̄lūɛ̍i̍le̍ŋ, Sāme̍e̍līāā chi̍e̍e̍, le̍ wɔ̄sīla̍ŋ lā 
tīɔ̍ɔ̍ŋ. 

52Kɛ̍ ndu̍ bɛ̍ɛ̍ mbo̍ tōsā nyɛ᷄ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Māsā Bɛ̍ndōo̍ E̍ha̍bī 
fi̍nyā ndɔ̄ ni̍, Chɛ̍si̍bɛ̄ɛ̄ ka᷅la̍ ndɔ̄ ni̍, Māsā Bɛ̍ndōo̍ Chɛ̄lōbo̍wām po̍ Ne̍ba̍tī wo̍ ni̍, 
ka̍ālā wɔ̄ɔ̍ŋndā nda̍ wa̍ chōo̍ ma̍ tōsā mi̍ wāŋnda̍ I̍sɔ̄lūɛ̄ī a̍ si̍mnu᷄ŋ wa̍nāā yɔ̄ŋ 
wɔ̄ɔ̍ŋ Mɛ̄lɛ̄ka̍ o̍ hɔ̄l la̍ŋ, ka̍ālā lāŋ ko̍ni̍ ndu̍ bɛ̍ɛ̍ ndu̍ to᷅l kɔ̄ɔ̄lī ni̍. 

53Ndu̍ bɛ̍ɛ̍ mbo̍ mūli᷄ŋ Bāāl sōōlūūwo̍ māā mɛ̄lɛ̄ka̍ ndɔ̄, mbō sāāŋgīāl ndu̍. O̍ ko̍ŋ, 
mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō du̍a̍u̍nu᷄ŋ tu̍mbe̍ a̍ ndu̍ mɛ̄ɛ̍ o̍ dɔ̍u̍nu᷄ŋ 
tu̍mbe̍ a̍ Māsā Bɛ̍ndōo̍ E̍ha̍bī fi̍nyā ndɔ̄ yɛ̍. 

Māsāā Bɛ̍ndūāā Di̍i̍ŋ Ndūa̍a̍ 

Māsāā Bɛ̍ndūāā Di̍iŋ̍ Ndūa̍a̍ 1 

Nyɛ ̍yɔn̍u̍ŋ Īla̍a̍chā tɛɛ̄ŋ̄ nda̍ Māsā Bɛn̍dōo̍ Āhāsa̍yā wo̍ 
1A̍ te̍le̍ŋ ko̍ŋ, I̍sɔ̄lūɛ̍i̍ya̍ o̍ bā bɛ̄ŋgu̍ lɛ̄ŋndē Mo̍wa̍bīle̍ŋ le̍ wa̍ ni̍. Kɛ̍ mɛ̄ɛ̍ Māsā 
Bɛ̍ndōo̍ E̍ha̍bī, māsāa̍ I̍sɔ̄lūɛ̄ī o̍ sɔ̍la̍ pīɔ̍mndo̍, mi̍ wāŋnda̍ ha̍ā sīmūl I̍sɔ̄lūɛ̍i̍ya̍ ma̍ 
fūlā nda̍ o̍ bā bɛ̄ŋgu̍. 

2Pāa̍le̍ pi᷅lɛ̍ le̍ wa̍, Māsā Bɛ̍ndōo̍ Āhāsa̍yā, o̍ wa̍ māsāa̍ Sāme̍e̍līāā chi̍e̍e̍ le̍ lɛ̄ŋndē 
I̍sɔ̄lūɛ̍i̍le̍ŋ ndo̍, ō lo̍ o̍ chīɛ̄ī ndɔ̍ lēmāsāa̍ chōo̍ cho̍o̍, mbo̍ hīālu᷄ŋ mbo̍ de̍l, ndu̍yɛ̍ 
mbo̍ yɔ̄ŋūlu᷄ŋ yɔ̍ŋūlɔ᷄ŋndo̍ pīla̍. Tē ō yɔ̄ŋu̍lu̍ŋ yɔ̍ŋūlɔ᷄ŋndo̍ ho̍ō pɛ̍, ō vēm ki̍i̍la̍a̍ le̍ 
mā kɔ̍ nyu̍nāl ndu̍ Bāālsi̍bɔ̄ɔ̄ mɛ̄lɛ̄ka̍ wāŋnda̍ Ɛ̍ki̍lɔ̄ŋ a̍ pi̍ɛ̍īyo̍ le̍ mbō chɔ᷄m nda̍ tē 
ō chō chīndā ɔ̄ɔ̄ tē ō cho̍ chi̍ndā le̍. Mi̍ ki̍i̍la̍a̍ mālnu᷄ŋ ma̍ bīī kɔ̄la̍ŋ. 

3Kɛ̍ mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmūl wāna̍ su̍a̍ā le̍ Mɛ̄lɛ̄ka̍ wo̍ Īla̍a̍chā, wānā 
wa̍ā Ti̍bi̍sī chi̍e̍e̍ āā, “Kɔ̍ mā kɔ̍ nyu̍nā ki̍i̍la̍a̍ Māsā Bɛ̍ndōo̍ Āhāsa̍yā o̍ ve᷅m ka̍ŋ nda̍ 
āā, ‘Bāā mɛ̄lɛ̄ka̍ o̍ mɛ̄lɛ̄ka̍ cho̍ I̍sɔ̄lūɛ̄ī ō nya̍ nyūnā di̍ōm tē, mɛ̄ɛ̍ Bāāl Sɛ̍bɔ̄ɔ̄, mɛ̄lɛ̄ka̍ 
wāŋnda̍ Ɛ̍ki̍lɔ̄ŋ a̍ pi̍ɛ̍īyo̍ mī lā nyūna̍ dīo̍m? 

4Di̍mu̍l nda̍ mā kɔ̍ di̍mūl Māsā Bɛ̍ndōo̍ Āhāsa̍yā māā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
wo̍ cho̍ ho̍ō ni̍, ō dīmi̍ māā, nāa̍ o̍ cho̍ ka̍ŋ i̍hi̍ni̍ o̍ kpēlē a̍ na̍a̍ wa̍ ō cho̍ chɔ̍nɔ᷄ŋ te̍. 
Ō chō lō īhīni̍ lo̍ŋ mbō sɔ̄la̍ pīɔ̍mndo̍.’ ” Mi̍ Īla̍a̍chā ku̍ā mbo̍ kɔ̍ di̍mūl ki̍i̍la̍a̍ 
Āhāsa̍yā ve᷅m nda̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. 

5Ki̍i̍la̍a̍ ha̍ā bɛ̍ɛ̍ mɛ̄ɛ̍ nda̍ tūēī dīōmndo̍ ho̍ō, ā hīu̍ lɛ̍ lāchī a̍ kɔ̄la̍ŋ te̍ ma̍ mūli᷄ŋ ma̍ 
mīīŋgū māsāa̍ o̍ ībūŋ. Mɛ̄ɛ̍ nda̍ mīīŋgu̍, mi̍ Māsā Bɛ̍ndōo̍ Āhāsa̍yā nyu̍nā nda̍ āā, 
“Lā vɛ᷅ mīīŋgōo̍ ho̍ō na̍nu᷄ŋ?” 

6Ma̍ dīmūl ndu̍ āā, “Ŋ̄ wa̍ kɔ̄la̍ŋ mi̍ ŋ̄ bɔ̄ŋa᷅ŋ a̍ po̍ pi᷅lɛ̍, o̍ nɛ̄ī, mbo̍ dīmūl na̍a̍ māā 
na̍a̍ ŋ̄ hu᷄ŋ mī ŋ̄ hu᷄ŋ di̍mūl nu̍m, māā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. 
Māā Mɛ̄lɛ̄ka̍ dīmi̍ āā, ‘Āhāsa̍yā, bāā I̍sɔ̄lūɛ̍i̍ya̍ nɔ̍ mɛ̍lɛ̄ka̍ o̍ mɛ̄lɛ̄ka̍ mā nyu̍na̍ ndu̍ 
dīōm te̍, mɛ̄ɛ̍ Bāāl Si̍bɔ̄ɔ̄ mɛ̄lɛ̄ka̍ wāŋnda̍ Ɛ̍ki̍lɔ̄ŋ a̍ pi̍ɛ̍ī yo̍ mā kɔ̍ nyu̍nā dīo̍m? Le̍ 
nyɛ̄ ŋ̄ tōsa̍ ko̍ŋ ndo̍, a̍ cho̍ chɔ̍nɔ᷄ŋ a̍ nāā ŋ̄ hīni̍ ho̍ō wo̍ le̍, ā chō pīɔ̍mndo̍ sɔ̄lā.’ ” 

7Mi̍ Māsā Bɛ̍ndōo̍ Āhāsa̍yā nyu̍nā nda̍ āā, “Po̍ di̍mu̍l nya̍ yōōŋgū kālāa̍ wo̍ vɛ̄ɛ̍nɛ̍ 
o̍ cho̍ yɛ̍?” 

8Ma̍ dīmūl ndu̍ āā, “Nyɛ̄la̍ cho̍ ndu̍ lēkɔ̄ɔ̍ la̍ŋ, a̍ yāu̍ vīsīo̍o̍ la̍ cho̍ lā tōōsīāā ni̍. 
Ndu̍yɛ̍ yāu̍le̍ yāu̍ vīsīo̍o̍ lē chō ndu̍ lē kānda᷄ŋ o̍ chāŋ ni̍.” Mi̍ Māsā Bɛ̍ndōo̍ Āhāsa̍yā 
di̍mūl nda̍ āā, “Ō cho̍ wa̍nā che᷅le̍ŋ te̍, Īla̍a̍chā wānā wa̍ā Ti̍bi̍sī chi̍e̍e̍ ni̍.” 

9O̍ ko̍ŋ, mi̍ Māsā Bɛ̍ndōo̍ Āhāsa̍yā vi̍ām wānāa̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ nda̍ 
ō pīlɛ̍, a̍ pūāā chɔ̄ūwa̍ ŋ̍wa᷅ŋ be̍le̍-ŋu̍ɛ̍ɛ̍nu̍a̍a̍ wa̍ wānā ko̍ŋ o̍ bā bɛ̄ŋgu̍ wa̍ le̍ ma̍ kɔ̍ 
bi̍ī Īla̍a̍chā. Mɛ̄ɛ̍ nda̍ fūūlu̍u̍ nāa̍ Īla̍a̍chā chu̍a̍, nāa̍ o̍ wa̍ o̍ pēmbēi̍ chōo̍ wa̍, mi̍ 
bōlle̍ pūa̍a̍ chɔ̄ūwa̍ ha̍ā ō dīmūl Īla̍a̍chā āā, “Nūm wāna̍ Mɛ̄lɛ̄ka̍ā ho̍ō, māsā 
bɛ̍ndōo̍ vēm na̍a̍ nu̍m kɔ̄ɔ̄lī, le̍la̍ŋ to̍l na̍nu᷄ŋ chɔ̍ chɔ̍ mā hīōū le̍ kɔ̄la̍ŋ” 

10Mi̍ Īla̍a̍chā di̍mūl ndu̍ āā, “Tē wāna̍ Mɛ̄lɛ̄ka̍a̍ ya̍ I̍ cho̍ lēkɛ̍ndɛ̍ī ni̍, mɛ̄ɛ̍ Mɛ̄lɛ̄ka̍ 
yɔ᷄ŋ yi᷅ŋnde̍ŋ mī lē fūlā chōo̍ cho̍o̍ o̍ lē pīlɛ̍ ni᷄ŋ kpe̍ nūm ni̍, pūa̍a̍ nu̍mnda̍ ni̍ mī lē 
hu᷄ŋ di̍ū nya̍.” Mɛ̄ɛ̍ o̍ di̍mi̍ le̍nde̍, o̍ lē pīlɛ̍ ni᷄ŋ kpe̍, mi̍ yīŋnde̍ŋ lē fūlā chōo̍ cho̍o̍. 
Lāŋu̍nɔ̄ kōŋ ni̍, pūa̍a̍ chɔ̄ūwāā ŋ̄wāŋ be̍le̍-ŋu̍ɛ̍ɛ̍nu̍a̍a̍ o̍ wa̍ bōlle̍ŋ nda̍ ni̍, mi̍ lē hu᷄ŋ 
di̍ū nda̍ kpo̍u̍. 

11O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Āhāsa̍yā so̍lī vɛ̄lɛ̄ bōllē pūa̍a̍ chɔ̄ūwāā chēle̍ŋ 
ku̍ndā dīi̍ŋ ndɔ̄ɔ̍ a̍ pūa̍a̍ chɔ̄ūwāā ŋ̄wāŋ be̍le̍-ŋu̍ɛ̍ɛ̍nu̍a̍a̍ wānā ko̍ŋ o̍ wa̍ bōlle̍ŋ nda̍, 
mbo̍ vīām ndu̍ le̍ mbō kɔ̍ bi̍ī Īla̍a̍chā. O̍ ko̍ŋ, ndu̍ bɛ̍ɛ̍ mbo̍ chūā pūa̍a̍ ndūa̍a̍ 
chɔ̄ūwa̍ ma̍ kūā, mbo̍ kɔ̍ di̍mūl Īla̍a̍chā āā, “Nūm wāna̍ Mɛ̄lɛ̄ka̍a̍ ho̍ō, māsā bɛ̍ndōo̍ 
vēm na̍a̍ nu̍m kɔ̄ɔ̄lī, le̍la̍ŋ to̍l na̍nu᷄ŋ chɔ̍ chɔ̍ mā hīōū le̍ kɔ̄la̍ŋ.” 

12Mi̍ Īla̍a̍chā di̍mūl ndu̍ āā, “Tē wāna̍ Mɛ̄lɛ̄ka̍a̍ ya̍ I̍ cho̍ lēkɛ̍ndɛ̍ī ni̍, mɛ̄ɛ̍ Mɛ̄lɛ̄ka̍ 
yɔ᷄ŋ yi᷅ŋnde̍ŋ fūlāa̍ chōo̍ cho̍o̍ o̍ lē pīlɛ̍ ni᷄ŋ kpe̍ nūm ni̍, pūa̍a̍ nu̍mnda̍ ni̍, mī lē hu᷄ŋ 
di̍ū nya̍ kpo̍u̍.” O̍ ko̍ŋ, o̍ lē pīlɛ̍ ni̍ŋ mi̍ yīŋnde̍ŋ le̍ cha᷄ŋ cho̍o̍ cho̍o̍ o̍ Mɛ̄lɛ̄ka̍ lo̍ mi̍ 
lē hu᷄ŋ di̍ū nda̍ kpo̍u̍. 

13O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Āhāsa̍yā o̍ so̍lī vɛ̄lɛ̄ bōllē so̍vɛ̄i̍ya̍a̍ che᷅le̍ŋ a̍ pūa̍a̍ 
ŋ̍wa᷅ŋ be̍le̍-ŋu̍ɛ̍ɛ̍nu̍a̍a̍ wānā ko̍ŋ ō wa̍ bōlle̍ŋ nda̍, mbo̍ vīām nda̍. Kɛ̍ nda̍ nda̍ mɛ̄ɛ̍ 
nda̍ fūūlu̍u̍ nāa̍ Īla̍a̍chā o̍ wa̍ wa̍, mi̍ bōllē pūa̍a̍ chɔ̄ūwāā ŋ̄wāŋ be̍le̍-ŋu̍ɛ̍ɛ̍nu̍a̍a̍ ha̍ā 
ō kɔ̄ ba᷅ŋ Īla̍a̍chā wūla̍ŋ o̍ lābɛ̄ŋgu̍ ni̍ŋ, mbo̍ nyɔ̄ɔ̄lū ndu̍ āā, “Yāndi̍i̍ nūm wāna̍ 
Mɛ̄lɛ̄ka̍ ho̍ō, yi̍ya̍ŋ na̍a̍ chōo̍ mā chi̍i̍ndi̍a̍a̍ yōōmūlā nāāla̍ŋ. Ya̍ ni̍ pūa̍a̍ nīāā ŋ̍wa᷅ŋ 
be̍le̍-ŋu̍ɛ̍ɛ̍nu̍a̍a̍ ha̍ā ni̍, bu̍ɛ̍i̍yāā nūmnda̍ na̍a̍ ŋ̄ chō ni̍. 

14Na̍a̍ ŋ̍ cho̍ pūa̍a̍ chɔ̄ūwa̍ bōlle̍ wa̍, ā ŋīɔ̍ɔ̍ŋ hi᷅ŋ ndɔ̄ a̍ pūa̍a̍ ndāa̍ lātūlu̍ le̍ nu̍m 
hūnɔ̄ɔ̍ bīyɔ̄ɔ̍ ni̍, mi̍ yīŋnde̍ŋ lē fūlā chōo̍ cho̍o̍ mi̍ lē hu᷄ŋ di̍ū nda̍ nda̍ nda̍ pūa̍a̍ 
ndāa̍ kpo̍u̍. Kɛ̍ na̍a̍ na̍a̍, yāndi̍i̍ tūīīnu̍ŋ na̍a̍ īnyīɛ̍ɛ̍, to̍sā mī ī yɔ̄nu̍ŋ a̍ na̍a̍ le̍nde̍ le̍. 
Le̍la̍ŋ to̍l ŋ̄ kɔ̄ŋnu᷅ŋ.” 

15Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō dīmūl Īla̍a̍chā āā, “Yɔ᷅ŋ īsīōōŋ te̍ Īla̍a̍chā, to̍l lā 
kɔ̍ nya̍ nda̍ā.” O̍ ko̍ŋ, mi̍ Īla̍a̍chā tu̍āl ma̍ kūā nda̍ nda̍ā nāa̍ Māsā Bɛ̍ndōo̍ Āhāsa̍yā 
chu̍a̍. 

16Mɛ̄ɛ̍ nda̍ fūūlu̍u̍, mi̍ Īla̍a̍chā lo᷅ o̍ ko̍ŋ mbo̍ dīmūl Māsā Bɛ̍ndōo̍ Āhāsa̍yā āā, 
“Māsāa̍ Āhāsa̍yā, ya̍ŋ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. Mɛ̄lɛ̄ka̍ dīmi̍ 
āā, ‘Le̍ yɛ̄ɛ̍nɛ̍ mā so̍li̍ ki̍i̍la̍a̍ mā vēm nda̍ le̍ mā kɔ̍ nyu̍nāl nu̍m Bāāl Sɛ̍bɔ̄ɔ̄, mɛ̄lɛ̄ka̍ 
wāŋnda̍ Ɛ̍ki̍lɔ̄ŋ dīōm? Bāā I̍sɔ̄lūɛ̍i̍ya̍ nɔ̍ mɛ̄lɛ̄ka̍ o̍ mɛ̄lɛ̄ka̍ mā nyu̍na̍ ndu̍ dīōm te̍? 
Le̍ nyɛ̄ ŋ̄ tōsa̍ ko̍ŋ ndo̍, nāa̍ ŋ̄ chō ho̍ō wo̍ a̍ cho̍ chɔ̍nɔ᷄ŋ a̍ ndu̍ le̍, ā chō lō īhīni̍ 
na̍nu᷄ŋ mā sɔ̍la̍ pīɔ̍mndo̍.’ ” 

17Ndu̍yɛ̍ mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ dīmūl Īla̍a̍chā yɛ̍. Mi̍ Āhāsa̍yā sɔ̍lā 
pīɔ̍mndo̍. Kɛ̍ Māsā Bɛ̍ndōo̍ Āhāsa̍yā ndu̍ o̍o̍ vi̍lu̍ chu̍ā wa᷅na̍ pɔ̍nɔ̍ le̍. Le̍ he̍ī, mɛ̄ɛ̍ o̍ 
vi᷅, mi̍ Cho̍lūām wa᷅na̍ ndɔ̄ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. Mɛ̄ɛ̍ Chɛ̄ho̍lūām, po̍ 
Chɛ̄hōsi̍a̍fa̍tī wo̍ ō sīmnu᷄ŋ māsā bɛ̍ndōo̍ Chu̍dā, ō tōsa̍ wɔ̄sīo̍o̍ ō pīlɛ̍, tīɔ̍ɔ̍ŋ ndɔ̄ɔ̍, 
Cho̍lūām si̍mnu᷄ŋ ma̍sāa̍ I̍sɔ̄lūɛ̄ī ni̍. 

18Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Āhāsa̍yā le̍ŋ bɛ̍ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ 
māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Māsāā Bɛ̍ndūāā Di̍iŋ̍ Ndūa̍a̍ 2 

A̍ mɛɛ̄ ̍Mɛl̄ɛk̄a̍ ō he᷄l a̍ Īla̍a̍chā o̍ fo̍nda᷄ŋ Mɛl̄ɛk̄a̍a̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ te̍le̍ŋndo̍ fūūlūū le̍ mī Mɛ̄lɛ̄ka̍ Ya̍a̍wɛ̄ɛ̄ o̍ chu̍a̍ Īla̍a̍chā o̍ hūēīyīī 
bɛ̄ndūe̍i̍ ni᷄ŋ, mbō kūɛ̄nu᷄ŋ a̍ ndu̍ o̍ fo̍nda᷄ŋ Mɛ̍lɛ̄ka̍a̍ cho̍o̍ cho̍o̍. Pa̍a̍le̍ pi᷅lɛ̍, mi̍ 
Īla̍a̍chā nda̍ wāna̍ ndɔ̄ ma̍lāa̍ Īla̍a̍sīā a̍ ma̍l Ki̍lkāl chi̍e̍e̍ ma̍ bīī kɔ̄la̍ŋ. Mɛ̄ɛ̍ nda̍ kūɛ̄ 
ti᷄ŋ si̍ī, 

2mi̍ Īla̍a̍chā di̍mūl Īla̍a̍sīā āā, “Īla̍a̍sīā, chu̍m ya̍ pɔ̍ɔ̍ na̍nu᷄ŋ, Mɛ̄lɛ̄ka̍ Ya̍a̍wɛ̄ɛ̄ vēm ya̍ 
Bɛ̍tɛ̄ɛ̄l.” Kɛ̍ mi̍ Īla̍a̍sīā di̍mūl ndu̍ āā, “Fāllo̍, I̍ me̍na̍ŋ po̍, ha̍a̍a̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
wa᷅ yōōmū le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mi̍ nūm bɛ̍ɛ̍ wa᷅ wɔ̄ yōōmū, bā o̍ bā ŋ̄ kɔ̍ na̍a̍ nu᷄m 
ku̍ā ni̍, I̍ me̍l nu̍m te̍.” O̍ ko̍ŋ, ma̍ kūā nda̍ ndu̍ Bɛ̍tɛ̄ɛ̄l. 

3Mɛ̄ɛ̍ nda̍ fūūlu̍u̍ Bɛ̍tɛ̄ɛ̄l chi̍e̍e̍, mi̍ wānāa̍ su̍a̍ā le̍ Mɛ̄lɛ̄ka̍ wa̍ Bɛ̍tɛ̄ɛ̄l lo̍ŋ a̍ vēēlū 
Īla̍a̍sīā. Ma̍ nyūnā ndu̍ āā, “Īla̍a̍sīā, ā sīnā pa̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ hāū 
ma̍sānɔ̍ nu̍mndo̍ chūā mbō kūɛ̄nu᷄ŋ a̍ ndu̍ o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍?” Mi̍ 
Īla̍a̍sīā di̍mūl nda̍ āā, “I̍ si̍nā, kɛ̍ I̍ ye̍e̍ma̍ mī lā sōō a̍ ndi̍ o̍kɔ̄ɔ̄ le̍.” 

4O̍ ko̍ŋ kɔ̍ɔ̍lī, mi̍ Īla̍a̍chā di̍mūl vɛ̄lɛ̄ Īla̍a̍sīā āā, “Chu̍m ya̍ pɔ̍ɔ̍ na̍nu᷄ŋ, Mɛ̄lɛ̄ka̍ 
Ya̍a̍wɛ̄ɛ̄ o̍ ve᷅m ya̍ Chɛ̄lu̍i̍kō chi̍e̍e̍.” Mi̍ Īla̍a̍sīā di̍mūl ndu̍ āā, “Fāllo̍, I̍ me̍na̍ŋ po̍, 
ha̍a̍a̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ yōōmū le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mi̍ nūm bɛ̍ɛ̍ wa᷅ wɔ̄ 
yōōmū bā o̍ bā ŋ̄ kɔ̍ na̍a̍ nu̍m ku̍ā ni̍, I̍ me᷅l nu̍m te̍.” O̍ ko̍ŋ kɔ̍ɔ̍lī, ma̍ kūā nda̍ ndu̍ 
Chɛ̄lu̍i̍kō. 

5Mɛ̄ɛ̍ nda̍ fūūlu̍u̍ Chɛ̄lu̍i̍kō chi̍e̍e̍, mi̍ wānāa̍ su̍a̍ā le̍ Mɛ̄lɛ̄ka̍ ma̍ wa̍ Chɛ̄lu̍i̍kō wa̍ ā 
vēēlū Īla̍a̍sīā ma̍ nyūnā ndu̍ āā, “Īla̍a̍sīā, ā sīnā pa̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ hāū 
ma̍sānɔ̍ nu̍mndo̍ chūā mbō kūɛ̄nu᷄ŋ a̍ ndu̍ o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍?” Mi̍ 
Īla̍a̍sīā di̍mūl nda̍ āā, “I̍ si̍nā, kɛ̍ I̍ ye̍e̍ma̍ mī lā sōō a̍ ndi̍ o̍kɔ̄ɔ̄ le̍.” 

6O̍ ko̍ŋ kɔ̍ɔ̍lī, mi̍ Īla̍a̍chā di̍mūl vɛ̄lɛ̄ Īla̍a̍sīā āā, “Chu̍m ya̍ pɔ̍ɔ̍ na̍nu᷄ŋ. Mɛ̄lɛ̄ka̍ 
Ya̍a̍wɛ̄ɛ̄ o̍ ve᷅m ya̍ Chɔ̍ɔ̍dāŋ o̍ pēēlo̍.” Kɛ̍ mi̍ Īla̍a̍sīā di̍mūl ndu̍ āā, “I̍ me̍na̍ŋ po̍, ha̍a̍a̍ 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ yōōmū le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mi̍ nūm bɛ̍ɛ̍ wa᷅ wɔ̄ yōōmū, 
bā o̍ bā ŋ̄ kɔ̍ na̍a̍ nu̍m ku̍ā ni̍, I̍ fe̍ŋāŋ nu̍m kɔ̄ɔ̄lī le̍.” O̍ ko̍ŋ kɔ̍ɔ̍lī, ma̍ hīāū lāchī a̍ 
kɔ̄la̍ŋ nda̍ ndu̍. 

7O̍ ko̍ŋ kɔ̍ɔ̍lī, mi̍ wānāa̍ su̍a̍ā le̍ Mɛ̄lɛ̄ka̍ wa̍ ŋ̄wāŋ be̍le̍-ŋu̍ɛ̍ɛ̍nu̍ a̍ tu̍āl nda̍ kɔ̄ɔ̄lī. Mɛ̄ɛ̍ 
nda̍ wa̍ fūūlūūwo̍ Chɔ̍ɔ̍dāŋ o̍ pēēlo̍, mi̍ wānāa̍ su̍a̍ā le̍ Mɛ̄lɛ̄ka̍ wa̍ ā lō ti᷄ŋ kɔ̄ɔ̄lī mā 
nūā nda̍ kɔ̄ɔ̄lī kɔ̄ɔ̄lī. Īla̍a̍chā ni̍ a̍ Īla̍a̍sīā ma̍ fūūlūū o̍ pēēlo̍. 

8Mɛ̄ɛ̍ nda̍ fūūlu̍u̍ o̍ pēēlo̍, mi̍ Īla̍a̍chā so̍li᷄ŋ do᷅ma̍ ndɔ̄ le̍cho̍o̍ wo̍ lēkɔ̄ɔ̍. Mbo̍ sīmbūl 
ndu̍ mbo̍ lūāā mɛ̄ŋnda̍ŋ o̍ pēēlo̍ a̍ ndu̍, mi̍ mɛ̄ŋnda̍ŋ mā kīōlū tɛ̄ɛ̄ŋ mi̍ ma᷅ŋ mā hēl 

ba̍ā mi̍ ma᷅ŋ mā hēl ba̍ā. O̍ ko̍ŋ, nda̍ ŋi̍ɔ̍ɔ̍ŋ ma̍ kēēkū o̍ lɛ̄ŋndē vēsɛ̍i̍le̍ŋ chōo̍ ma̍ 
tāŋ. 

9Mɛ̄ɛ̍ nda̍ ta᷄ŋ, mi̍ Īla̍a̍chā nyu̍nā Īla̍a̍sīā āā, “Lɔ̍ɔ̍ pa̍ mī ku̍ɛ̄ ō yɛ̄ɛ̍nɛ̍ ŋ̄ yēēma̍ yɛ̄ ya̍ 
mī to̍sa̍l nu̍m?” Mi̍ Īla̍a̍sīā di̍mūl ndu̍ āā, “I̍ ye̍e̍ma̍ mā tōsa̍ mī sɔ̄la̍ nyi̍na̍ Mɛ̄lɛ̄ka̍a̍ 
mbō wa̍ yā kɔ̄ɔ̄lī, mɛ̄ɛ̍ o̍ wa̍ nu̍m kɔ̄ɔ̄lī yɛ̍.” 

10Mi̍ Īla̍a̍chā di̍mūl ndu̍ āā, “Sūɛ̍i̍ ka̍lā ka̍lɛ̄i̍ pi̍la̍ ŋ̄ nyūna̍ ke̍ŋ le̍ ndi̍ ni̍. Kɛ̍ bōōndi̍i̍ 
ya̍ I̍ cho̍ wā kɔ̄la̍ŋ nde̍, tē ā chē ya̍ o̍ kɔ̄la̍ŋ pɛ̍, mɛ̄ɛ̍ ā chō nyi̍nā Mɛ̄lɛ̄ka̍ ŋ̄ nyūna̍ le̍ 
mbō wa̍ nu̍m kɔ̄ɔ̄lī wo̍ sɔ̄lā. Kɛ̍ tē a̍ chi̍ ya̍ o̍ kɔ̄la̍ŋ te̍, mɛ̄ɛ̍ a̍ sɔ̍lā ni̍ŋ ndu̍ le̍.” 

11Ā lo̍ kɔ̄la̍ŋ a̍ sūūki̍āŋ ndo̍, o̍ lē pīlɛ̍ ni᷄ŋ kpe̍, mi̍ su̍a̍a̍ ā hūŋ a̍ nyɛ̄lā su̍a̍a̍ ā nāŋ 
nda̍ŋ mi̍ lā lūɛ̄ī nda̍ tɛ̄ɛ̄ŋ. Yīŋnde̍ŋ lē wa̍ nyɛ̄lā lāŋ lē kūmbāā a̍ su̍a̍ā kāŋ lātūlu̍. O̍ 
ko̍ŋ, mi̍ hūēīyīī bɛ̄ndūe̍i̍ chūā Īla̍a̍chā mi̍ ī hēlnu᷄ŋ a̍ ndu̍ cho̍o̍ cho̍o̍. 

12Mɛ̄ɛ̍ Īla̍a̍sīā che᷅ ndu̍ hēlnɔ᷄ŋndo̍ o̍ hūēīye̍ ni᷄ŋ, mbo̍ kōŋūl chōo̍ cho̍o̍ kpe̍le̍ŋ āā, 
“O̍o̍ fi̍nyā nūu̍, fi̍nyā nūu̍ kūɛ̄nu᷄ŋ fɔ̍. Ku̍u̍ba̍nɔ̍ sɔ̍ŋgā le̍ I̍sɔ̄lūɛ̍i̍ya̍ o̍ nyɛ̄lā su̍a̍ā ā 
nāŋ nda̍ŋ chōo̍ wo̍ ō kūɛ̄nu᷄ŋ ha̍ū fɔ̍.” Mɛ̄ɛ̍ Īla̍a̍chā nyu̍m mūndū, mi̍ Īla̍a̍sīā sɛ̍ɛ̍sīa̍ŋ 
do᷅māa̍ lēkɔ̄ɔ̍ a̍ kɔ̄l tāmbɛ̍i̍yo̍. 

13O̍ ko̍ŋ kɔ̍ɔ̍lī, mi̍ Īla̍a̍sīā chu̍ā dōma̍ Īla̍a̍chā de̍l lo̍, mbo̍ bīī mīīŋgōo̍. Mɛ̄ɛ̍ o̍ fu̍u̍lu̍u̍ 
Chɔ̍ɔ̍dāŋ o̍ pēēlo̍, mbo̍ sīm o̍ pīo̍o̍ kɔ̄ŋgɔ̍. 

14Mbo̍ lūāā mɛ̄ŋnda̍ŋ o̍ pēēlo̍ a̍ dōma̍ Īla̍a̍chā wa̍ ndu̍ ko̍ŋ o̍ bā wo̍. Mɛ̄ɛ̍ o̍ wa̍ 
mɛ̄ŋnda̍ŋ lɔ̄ɔ̍, mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Īla̍a̍chā wo̍, kūɛ̍ɛ̍nɛ̍ ŋ̄ chō 
yɛ̍? O̍ ko̍ŋ, mi̍ mɛ̄ŋnda̍ŋ mā kīōlū tɛ̄ɛ̄ŋ mbo̍ tāŋ lēe̍lo̍ō.” 

15Mɛ̄ɛ̍ o̍ ta̍ŋ lēe̍lo̍ō, mi̍ wānāa̍ su̍a̍ā le̍ Mɛ̄lɛ̄ka̍ wa̍, a̍ chɛ̍ŋ Chɛ̄lu̍i̍kō ma̍ chā nyɛ̄ 
Īla̍a̍sīā o̍ to̍sa̍ wo̍ wa̍ ā dīmī āā, “Nyi̍na̍ Mɛ̄lɛ̄ka̍ wa̍ Īla̍a̍chā kɔ̄ɔ̄lī wo̍ ō tōl Īla̍a̍sīā 
kɔ̄ɔ̄lī.” O̍ ko̍ŋ, ma̍ kɔ̍ bɔ̍ŋā ndu̍, ma̍ bāŋ ndu̍ wūla̍ŋ o̍ lābɛ̄ŋgu̍ ni᷄ŋ. 

16Ma̍ lō o̍ ko̍ŋ ma̍ dīmūl Īla̍a̍sīā āā, “Ŋ̄ nɔ̄ pūa̍a̍ ŋ̄wāŋ be̍le̍-ŋu̍ɛ̍ɛ̍nu̍ na̍nu᷄ŋ, ndu̍yɛ̍ 
nda̍ kpo̍u̍ wānāā dīāllūŋ kālāa̍ pīla̍ nda̍ chō ni̍. Ŋ̄ vīōmnu᷅ŋ ndɔ̄ nda̍ mā kɔ̍ nu̍u̍wā 
māsānɔ̄ nu̍mndo̍. Kɛ̄lɛ̄ŋgāā mī nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chu̍a̍ ndu̍ dɔ̍ɔ̍ mbō 
kūɛ̄nu᷄ŋ a̍ ndu̍ o̍ pēmbīī pīlɛ̍ chōo̍, ɔ̄ɔ̄ o̍ kpōlōŋ kpo̍lōŋ pīlɛ̍ ni᷄ŋ mbō wānu̍ŋ ndo̍ŋ” 
Mi̍ Īla̍a̍sīā di̍mūl nda̍ āā, “Lā vi̍ām wānā o̍ wānā le̍ ndu̍ nūūwā le̍.” 

17Kɛ̍ mi̍ wāŋnda̍ ha̍a̍a̍ hīāū lāchī a̍ ndi̍ kīndīlāa̍. O̍ ko̍ŋ, mi̍ si̍ɔ̍mbu̍la̍ŋ lā bīī Īla̍a̍sīā, 
mbō chɛ᷅l nda̍ dīōm mbo̍ dīmūl nda̍ āā, “Mɛ̄ɛ̍ lā vīo̍m nda̍.” Ma̍ vīām pūa̍a̍ ŋ̍wa᷅ŋ 
be̍le̍-ŋu̍ɛ̍ɛ̍nu̍a̍a̍ ha̍ā le̍ mā kɔ̍ nu̍u̍vīāā Īla̍a̍chā. Pālɛ̍i̍ ī yāa̍ ā chō ndu̍ nūūwāa̍, kɛ̍ ā 
sēēlu̍ŋ ndu̍ le̍. 

18Ma̍ cha᷄ŋ ma̍ mīīŋgū Chɛ̄lu̍i̍kō nāa̍ Īla̍a̍sīā o̍ wa̍ wa̍. Mbo̍ di̍mūl nda̍ āā, “I̍ di̍mu̍l 
nya̍ māā lā vi̍ām wānā o̍ wānā le̍, mi̍ lā sɛ̄ɛ̄ŋgīāā.” 

A̍ Sɔɔ̄ŋ̍ kɔn̄dɔf̄il̍iŋ̍ Īla̍a̍sīā to̍sa̍ wo̍ŋ o̍kɔɔ̄ ̄
19O̍ ko̍ŋ kɔ̍ɔ̍lī, mi̍ wāŋnda̍ Chɛ̄lu̍i̍kō a̍ cha̍ŋ ma̍ kūā nāa̍ Īla̍a̍sīā chu̍a̍. Ma̍ kɔ̍ di̍mūl 
ndu̍ āā, “Fāllo̍, chi̍e̍e̍ nāa̍ ho̍ō mɛ̄ɛ̍ nūm pi̍la̍ cha᷅ nu̍a̍ā yɛ̍, chi̍e̍e̍ kɛ̍ndɔ̄ɔ̍ pi̍la̍ o̍ cho̍ 

ni̍. Kɛ̍ mɛ̄ŋmā na̍a̍ ŋ̄ nɔ̄ na̍nu᷄ŋ nda̍ŋ mā bɛ̄nda̍ le̍. Le̍ he̍ī tɔ̄lɔ̄ɔ̄ o̍ tɔ̄lɔ̄ɔ̄ ō ni᷅ŋ lɛ᷅ŋnde̍ŋ 
nde᷅ŋ te̍.” 

20Mi̍ Īla̍a̍sīā di̍mūl nda̍ āā, “Lā dɔ̄u̍ hɛ̍lle̍ o̍ hɛ̄ŋgɛ̍i̍ kpa̍yāŋndo̍ ni᷄ŋ mī lā chūu̍ ya̍.” 
Mi̍ wāŋnda̍ kɔ̍ dɔ̍ū hɛ᷄lle̍ ma̍ chūū ndu̍. 

21O̍ ko̍ŋ, mi̍ Īla̍a̍sīā ku̍ā o̍ pēēlo̍ mbo̍ kɔ̍ wu̍ū hɛ̄li̍i̍ ke̍ŋ o̍ mɛ̄ŋnda̍ŋ ni᷄ŋ, mbo̍ dīmī 
āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmī āā, ‘Chɔ̍ŋ a̍ hāū I̍ si̍i̍ŋgu̍u̍ 
mɛ̄ŋnda̍ŋ na᷅ŋ mɛ̄ŋmā kɛ̄ndɛ̄. Chɔ̍ŋ ni᷅ŋ a̍ hāū mbō kūɛ̄ a̍ lāchī kɛ᷅, pīɔ̍m o̍ pīɔ̍m 
yɔ̍nūŋ ndɛ̍ o̍ chi̍o̍o̍ ho̍ō ni᷄ŋ le̍ sa̍bū mɛ̄ŋnda̍ŋ ma᷅ŋ te̍. Ndu̍yɛ̍ tɔ̄lɔ̄ɔ̄la̍ŋ bɛ̍ɛ̍ lā kɛ̍ɛ̄ lɛ̍ 
nāŋɔ̄ɔ̍ o̍ lɛ̄ŋnde̍ŋ nde᷅ŋ ni᷄ŋ le̍ sa̍bū mɛ̄ŋnda̍ŋ ma᷅ŋ te̍.’ ” 

22Ndu̍yɛ̍ mi̍ ī yɔ̄nu᷄ŋ mɛ̄ɛ̍ Īla̍a̍sīā di̍mi̍ yɛ̍, mi̍ mɛ̄ŋnda̍ŋ ma᷅ŋ mā sīmnu᷄ŋ mɛ̄ŋmā 
kɛ̄ndɛ̄. Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍ mā chō wɔ̄ o̍ bā kōŋ chōo̍. 

23O̍ ko̍ŋ kɔ̍ɔ̍lī, mi̍ Īla̍a̍sīā ma᷅l Chɛ̄lu̍i̍kō mbo̍ bīī kɔ̄la̍ŋ Bɛ̍tɛ̄ɛ̄l. Mɛ̄ɛ̍ o̍ fu̍la̍ chi̍e̍e̍ pu᷅m 
mbo̍ wā hīōūwɔ̄ɔ̍, mi̍ pūa̍a̍mbūa̍a̍ o̍ chi̍e̍e̍ ko̍ŋ ni᷄ŋ a̍ tu̍āl ndu̍ kɔ̄ɔ̄lī, mā kūā a̍ ndu̍ 
māmɔ̄ɔ̍ mā dīmī āā, “Fāl te̍mbe̍llo̍ fa̍a̍ŋ o̍ na̍a̍ lo̍ chi̍e̍e̍ na̍nu᷄ŋ. Ŋ̄ yēēma̍ nu̍m na̍nu᷄ŋ 
te̍, kɔ̍.” 

24Mi̍ Īla̍a̍sīā mu̍li᷄ŋ mbo̍ tōfā nda̍ hɔ̄lla̍, mbo̍ tōsā mi̍ Mɛ̄lɛ̄ka̍ Ya̍a̍wɛ̄ɛ̍ o̍ tu̍sī nda̍ nyɛ̄ 
pālāa̍ chōo̍. Mi̍ su̍lu̍ku̍a̍ā lāāndūa̍a̍ fūlā yōndōo̍ ni᷄ŋ nda̍ ŋi̍ɔ̍ɔ̍ŋ, ma̍ hu᷄ŋ de᷅l 
pūa̍a̍mbūa̍a̍ ha̍ā chōo̍, ma̍ sɛ̄ɛ̄sīāā ŋ̄wāŋ be̍le̍ hi̍ɔ̍ɔ̍lu̍ a̍ wānāā ŋīɔ̍ɔ̍ŋ nda̍ tɛ̄ɛ̄ŋ, ma̍ 
dīū nda̍. 

25O̍ ko̍ŋ kɔ̍ɔ̍lī, mi̍ Īla̍a̍sīā ma᷅l lo̍ŋ mbo̍ kūā o̍ Pēmbīī Ka̍mɛ̄lve̍ chōo̍. Mɛ̄ɛ̍ o̍ chɛ̍ŋ 
ndo̍ŋ, mbo̍ mīīŋgū Sāme̍e̍līāā chi̍e̍e̍. 

Māsāā Bɛ̍ndūāā Di̍iŋ̍ Ndūa̍a̍ 3 

Sɔŋ̍gɔ ̍yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ wāŋnda̍ Mo̍wa̍bī wo̍ 
1Wɔ̄sī Chɛ̄hōsi̍a̍fa̍tī o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ lēmāsā Chu̍dā wo̍, wɔ̄sī kōŋ 
Chɛ̄ho̍lūām po̍ E̍ha̍bī wo̍ ō sīmnu᷄ŋ ma̍sāa̍ I̍sɔ̄lūɛ̄ī ni̍. Ndu̍yɛ̍ mi̍ Chɛ̄ho̍lūām to̍sā 
māsāle̍ŋ Sāme̍e̍līāā chi̍e̍e̍, chi̍e̍e̍ le̍bo᷅llo̍ le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ tɔ̍ a̍ lā tīɔ̍ɔ̍ŋ. 

2Kɛ̍ Chɛ̄ho̍lūām bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄. Kɛ̍ nyɛ̄ o̍ to̍sa̍ wo̍ 
ndu̍ o̍o̍ si̍i̍ma᷅ŋ a̍ nyɛ̄ fi̍nyā ndɔ̄ nda̍ kāla̍ ndɔ̄ a̍ to̍sa̍ wo̍ le̍ ni̍. Nyɛ̄ fi̍nyā ndɔ̄ ndu̍ o̍o̍ 
chɔ̍ū māā mɛ̄lɛ̄ka̍ ndɔ̄ māā sūŋgbu̍le̍ vi̍lɛ̄ī mbō vēēlū ndu̍ āā, Bāāl wo̍, mɛ̄ɛ̍ o̍ 
si̍mnu᷄ŋ māsā bɛ̍ndōo̍ mbo̍ pēsī pēsī ndu̍ mbo̍ tɛ̄ɛ̄mbūū ndu̍ kpo̍u̍. 

3Kɛ̍ ndu̍yɛ̍ ka̍ā wɔ̄ɔ̍ŋ Chɛ̄lōbo̍wām, po̍ Ne̍ba̍tī wo̍ ō wa̍ chōo̍, mbo̍ tōsā mi̍ wāŋnda̍ 
I̍sɔ̄lūɛ̄ī a̍ to̍sā yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍, ndu̍ bɛ̍ɛ̍ ka̍ā kōŋ ko̍ni̍ o̍ to᷅l kɔ̄ɔ̄lī nī. 
Yɔ̄ŋ wɔ̄ɔ̍ŋ Chɛ̄lōbo̍wām o̍ wa̍ chōo̍ wo̍, ndu̍ bɛ̍ɛ̍ ndu̍ o̍ to᷅l kɔ̄ɔ̄lī ni̍. 

4Ndu̍yɛ̍ a̍ te̍le̍ŋ ko̍ŋ I̍sɔ̄lūɛ̍i̍ya̍ o̍ bā bɛ̄ŋgu̍ lɛ̄ŋndē Mo̍wa̍bīle̍ŋ lē wa̍ ni̍. Māsā 
Bɛ̍ndōo̍ Mɛ̍sīā, o̍ wa̍ lɛ̄ŋndē Mo̍wa̍bīle̍ŋ bōlle̍ŋ ndo̍ yɛ̍, sāa̍ ndu̍ o̍o̍ ma̍ndā ni̍. Wɔ̄sī 
o̍ wɔ̄sī, Māsā Bɛ̍ndōo̍ Mɛ̍sīā ndu̍ o̍o̍ ke᷅ ma̍sa̍ wa̍ I̍sɔ̄lūɛ̄ī yo̍ sāā fɔ̍ŋndu̍a̍a̍ wāa̍la̍ŋ 
kɛ̄mɛ̄ (100,000) a̍ yīīŋīī nda̍ kīlī sa̍a̍ ko̍ndu̍a̍a̍ wa̍a̍la̍ kɛ̍mīa̍a̍ ve̍ (100,000). 

5Kɛ̍ mɛ̄ɛ̍ Māsā Bɛ̍ndōo̍ E̍ha̍bī o̍ vi᷅, mi̍ Māsā Bɛ̍ndōo̍ Mɛ̍sīā o̍ si̍mūl I̍sɔ̄lūɛ̍i̍ya̍ le̍ mbo̍ 
fūlā nda̍ o̍ bā bɛ̄ŋgu̍. 

6O̍ ko̍ŋ, mi̍ Māsā Bɛ̍ndōo̍ Cho̍lūām o̍ ma̍lnu᷄ŋ Sāme̍e̍līāā mbo̍ chu̍u̍ŋgīāā pūa̍a̍ 
chɔ̄ūwa̍ I̍sɔ̄lūɛ̄ī kpo̍u̍ na̍a̍ pi᷅lɛ̍. 

7O̍ ko̍ŋ kɔ̍ɔ̍lī, mbo̍ yɔ̄ŋ dīōmndo̍ nāa̍ Māsā Bɛ̍ndōo̍ Chɛ̄hōsi̍a̍fa̍tī chu̍a̍, o̍ wa̍ Chu̍dā 
wo̍. Mbo̍ dīmūl ndu̍ āā, “Māsāa̍ Bɛ̍ndōo̍, o̍ cho̍ Mo̍wa̍bī wo̍ ō bīī mbo̍ sīmūl la̍. 
Le̍la̍ŋ tē ā chɛ᷅l pɛ̍, I̍ ye̍e̍ma̍ mā kɔ̍ ma̍lā ya̍ sɔ̍ŋgɔ̄ɔ̍ a̍ ndu̍.” Mi̍ Māsāa̍ Chɛ̄hōsi̍a̍fa̍tī 
di̍mūl ndu̍ āā, “I̍ chɛ̍l mī kɔ̍ ma̍lā nu̍m. Ndu̍yɛ̍ pūa̍a̍ nīa̍a̍ chɔ̄ūwa̍ ni̍, su̍a̍ā nīa̍a̍ 
chɔ̄ūwa̍ ni̍, nda̍ kpo̍u̍ ā chō le̍ nūm. 

8Kɛ̍ a̍ nɛ̄i̍ kūɛ̍ɛ̍nɛ̍ na̍a̍ ŋ̄ chō yɛ̄ kēēkū le̍ nda̍ kɔ̄la̍ŋ chīŋa̍la᷅ŋndo̍?” Mi̍ Māsā Bɛ̍ndōo̍ 
Cho̍lūām di̍mūl ndu̍ āā, “A̍ po̍llo̍ I̍dɔ̄m na̍a̍ ŋ̄ chō sāā ni̍.” 

9O̍ ko̍ŋ, Māsāa̍ Cho̍lūām ni̍, māsā bɛ̍ndu̍ wa̍ Chu̍dā wo̍ ni̍, a̍ māsā bɛ̍ndu̍ wa̍ I̍dɔ̄m 
ndo̍, ma̍ chūā pūa̍a̍ ndāa̍ chɔ̄ūwa̍ ma̍ bīī kɔ̄la̍ŋ, le̍ wāŋnda̍ Mo̍wa̍bī kɔ̄la̍ŋ 
chīŋa̍la᷅ŋndo̍. Mɛ̄ɛ̍ nda̍ kūɛ̄ le̍ pālɛ̍i̍ ī ŋɔ᷄mmɛ̍ū, mi̍ mɛ̄ŋnda̍ŋ mā chūū nda̍ o̍ bā. 
Māmɛ̄ŋ o̍ māmɛ̄ŋ mā ve̍ lɛ̍ nda̍ mā kɛ̄sīāā o̍ bā le̍ mī pūa̍a̍ ndāa̍ chɔ̄ūwa̍ a̍ chɔ̄lūāā 
nda̍ wa̍ kɔ̄la̍ŋ nda̍ ā ko᷄l te̍. 

10Mi̍ Māsā Bɛ̍ndōo̍ Cho̍lūām di̍mī āā, “Kpūndɛ̍ bɛ̄ndōo̍ ko̍ma̍l na̍a̍ ho̍ō ni̍. Mɛ̄lɛ̄ka̍ 
Ya̍a̍wɛ̄ɛ̄ o̍ ve̍e̍lu̍ ma̍ve̍e̍lāā na̍a̍ māsāā bɛ̍ndūāā yāa̍ wa̍ ha̍ā nāa̍ pi᷅lɛ̍ le̍ mbō ma᷄l 
na̍a̍ wāŋnda̍ Mo̍wa̍bī o̍ bā.” 

11Mi̍ Māsāa̍ Chɛ̄hōsi̍a̍fa̍tī nyu̍nā āā, “Wāna̍ su̍a̍ā le̍ Mɛ̄lɛ̄ka̍ chō pa̍ o̍ tāndāa̍ ho̍ō 
ni᷄ŋ, le̍ mī ŋ̄ dīmu̍l ndu̍ mbō nyūna̍l na̍a̍ Mɛ̄lɛ̄ka̍ Ya̍a̍wɛ̄ɛ̄ dīōm?” Mi̍ pūa̍a̍ Cho̍lūām 
nda̍ ō pīlɛ̍ dīmūl ndu̍ āā, “Po̍ pi᷅lɛ̍ chō o̍ tāndāa̍ ho̍ō ni᷄ŋ mā vēēlū ndu̍ āā Īla̍a̍sīā, 
fi̍nyā ndɔ̍ dīōla̍ŋ āā Si̍a̍fa̍tī, po̍ ko̍ŋ ndu̍ wa̍ wānā ma̍lāa̍ Īla̍a̍chā wo̍ ni̍.” 

12Mi̍ Chɛ̄hōsi̍a̍fa̍tī di̍mī āā, “Ndu̍ bɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ndu̍ chu̍a̍.” O̍ ko̍ŋ, 
mi̍ māsāā ya̍a̍wa̍ ha̍ā, ā cha᷄ŋ ma̍ kūā nāa̍ Īla̍a̍sīā chu̍a̍, ma̍ kɔ̍ di̍mūl ndu̍ le̍ mbō 
māla̍ nda̍. 

13Mi̍ Īla̍a̍sīā di̍mūl Māsā Bɛ̍ndōo̍ Cho̍lūām āā, “Vɛ᷅ mā hīŋ nāa̍ ya̍ chu̍a̍ le̍ mālāa̍? 
Fi̍nyā nūm, nda̍ kālā nu̍m, wānāā ndāa̍ nda̍ a̍a̍ su̍a̍ā le̍ Mɛ̄lɛ̄ka̍ wa̍ ā chō na̍nu᷄ŋ, kɔ̍ 
nāa̍ nda̍ chūā ā māla̍ nu̍m. Kɛ̍ ya̍ I̍ nɔ̍ ma̍lā o̍ mālā le̍ nūm te̍.” Mi̍ Māsāa̍ Cho̍lūām 
o̍ di̍mūl ndu̍ āā, “Ō wa᷅ wɔ̄ le̍nde̍ le̍ Īla̍a̍sīā, mɛ̄ɛ̍ mā ma̍la̍ na̍a̍. Tē ō wa̍ māā yɔ̄ŋɔ̄ɔ̄ 
pɛ̍, vēēlōo̍ kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lu̍ ho̍ō na̍a̍ māsāā ya̍a̍wa̍ ha̍ā ni̍, le̍ mbō 
ma᷄l na̍a̍ wāŋnda̍ Mo̍wa̍bī o̍ bā.” 

14Mi̍ Īla̍a̍sīā di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍ bu̍ɛ̍ī 
ndɔ̄ɔ̍ ya̍ I̍ cho̍ ni̍. I̍ mēna̍ŋ o̍ Mɛ̄lɛ̄ka̍ kōŋ po̍, tē ō cho̍ le̍ bɛ̄ɛ̄le̍ Chɛ̄hōsi̍a̍fa̍tī le̍ŋ ho̍ō 
Chu̍dā le̍, ya̍ i̍i̍ to̍fā nu̍m bɛ̍ɛ̍ le̍. Kɛ̍ le̍ bɛ̄ɛ̄le̍ ndɔ̄le̍ŋ I̍ cho̍ nya̍ mālā. 

15Lā vēēlu̍l la̍ wānā lu̍a̍ā tōwāa̍.” O̍ ko̍ŋ, ma̍ kɔ̍ ve̍e̍lūl ndu̍ wānā lu̍a̍ā tōwāa̍. Mi̍ 
wāna̍ tōwāa̍ kāndū tōwa̍ ndɔ̄ɔ̍ lɔ̄ɔ̍. Mɛ̄ɛ̍ o̍ wa̍ tōwāa̍ lɔ̄ɔ̍, mi̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ 
wo̍ ō tūāl Īla̍a̍sīā kɔ̄ɔ̄lī, mbo̍ kāndū sɔ̄ɔ̍ŋ wa᷅ lāchīo̍ŋ dīmīo̍o̍. 

16Mbo̍ dīmī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ māā nya̍ tīu̍ 
so̍o̍ŋnda̍ŋ tōūwɔ̄ɔ̍ o̍ dɛ̍ŋgbɔ̍ɔ̍ ho̍ō o̍ pēmbo᷄ŋ mu᷅ŋ tɛ̄ɛ̄ŋ sɔ̍. 

17Ō dīmi̍ māā lā chi᷅ ni̍ŋ mī hūēīyīī o̍ hūēīyīī hɔ᷄ŋ te̍, kɛ̄lɛ̄ŋgāā mī pīɔ̄ɔ̄ sīa̍ bɛ̍ɛ̍. Kɛ̍ 
mɛ̄ŋnda̍ŋ mā chō hūnɔ̄ɔ̄ mī mā tīu̍ o̍ dɛ̍ŋgbɔ̍ɔ̍ ho̍ō ni᷄ŋ kpo̍u̍, nya̍ kpo̍u̍ mī lā ko᷄l a̍ 
chɔ̄lūāā nyāa̍ lātūlu̍. 

18Ndu̍yɛ̍ ke̍ŋ cho̍ bɛ̍ɛ̍ nyɛ᷅ o̍ nyɛ̄, Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍. Ō dīmi̍ māā ō chō vɛ̄lɛ̄ 
tōsā mī lā kɔ̍ yo᷅m wāŋnda̍ Mo̍wa̍bī. 

19Chi̍e̍e̍ŋ nda̍ŋ nda̍ bɛ̄ɛ̄ndi̍a̍a̍ ŋ̄ kālā ka̍lā yɔ̄ŋi̍ ya̍a̍mɔ̍ɔ̍wa̍ ā lūɛ̍i̍ yo̍ŋ ni̍, chi̍e̍e̍ŋ tɔ̍ɔ̍ŋ 
bɛ̍ndūŋ nda̍ nɔ̄ wo̍ŋ ni̍, mu̍ŋ kpo̍u̍ lā chō mu̍ŋ hūnɔ̄ɔ̄ yōmɔ̄ɔ̄. Yɔ̄mīī ndɛ̄i̍ ku̍a̍mɛ̄ī 
kɛ̄ndɛ̄ kɛ̍ndɛ̄i̍ kpo̍u̍ lā chō ndi̍ hūnɔ̄ɔ̄ kīīŋūū, o̍ ko̍ŋ kɔ̍ɔ̍lī, mī lā bāŋu̍l pēēla̍ ndāla̍ 
būūlūla̍ŋ fi̍ɛ̍ fi̍ɛ̍. Fo̍ndāŋndā ndāla̍ tɔ̄lɔ̄ɔ̄la̍ŋ lā nāŋ nda̍ŋ kpo̍u̍ lā chō la̍ŋ hūnɔ̄ɔ̄ 
tɛ̄ɛ̄mbūū, mī lā kūmbū la̍ŋ a̍ pōūta̍ŋ mɛ̍ mɛ̍.” 

20Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, a̍ te̍le̍ŋ nda̍ nda̍ sōlī sa̍lālā īdīi̍la̍ŋ ndo̍ ki̍nɛ̍i̍, ma̍ 
chā mi̍ mɛ̄ŋnda̍ŋ mā cha᷄ŋ ku̍mbū lɛ̄ŋndē I̍dɔ̄mnde̍ŋ, mi̍ mā hu᷄ŋ pi̍ɔ̄ o̍ dɛ̍ŋgbɔ̍ɔ̍ 
ho̍ō cha̍. 

21Mɛ̄ɛ̍ wāŋnda̍ Mo̍wa̍bī a̍ tu̍e̍ī māā māsāā bɛ̍ndūāā yāa̍wa̍ ha̍ā, ā chūa̍ pūa̍a̍ ndāa̍ 
chɔ̄ūwa̍ le̍ mā hu᷄ŋ chīŋa̍la᷅ŋndo̍ nda̍ a̍ sɔ̍ŋgɔ̄ɔ̍, wānā pɔ̍nɔ̍ o̍ wānā pɔ̍nɔ̍ wa̍ Mo̍wa̍bī 
mbo̍ wā te̍le̍ŋ ku̍a̍ā o̍ chɔ̄ū, chūā pīāāndū ni̍, lāŋu̍nɔ̄ ka̍lā ni̍, ma̍ vēēla᷅ŋ kpo̍u̍ ma̍ 
kɔ̍ si᷅m nda̍ chūmndo̍ o̍ pɛ̄ŋgu̍la̍ lɛ̄ŋndē ndāle̍ŋ, ā wa̍ ā bɛ̄ɛ̄ndīa̍ŋnda̍ le̍ chɔ̄ūwo̍. 

22Mɛ̄ɛ̍ wāŋnda̍ Mo̍wa̍bī a̍ chɛ᷄ŋ di̍i̍mā ndɔ̄ɔ̍ pīlɔ̍ɔ̍ ma̍ tōfā kūmbū I̍sɔ̄lūɛ̍i̍ya̍ ā wa̍ 
wo̍, yɛ̄ŋnde̍ wa̍ nu̍a̍ā lɔ̄ɔ̍ o̍ mɛ̄ŋnda̍ŋ chōo̍ le̍ŋ, ma̍ chā mɛ̄ŋnda̍ŋ kɔ̍ɔ̍lī kɔ̄ɔ̄lī mā 
sīāŋā yɔ̍ɔ̄ māā mākōŋgo̍. 

23O̍ ko̍ŋ, ma̍ dīmu̍la᷅ŋ āā, “Kōo̍wa̍ŋ kpo̍so̍ŋ, ma̍ cho̍ nu̍a̍ā o̍ dɔ̍ɔ̍ŋgɔ̍ I̍sɔ̄lūɛ̍i̍ya̍ ni̍. 
Māsāā bɛ̍ndūa̍a̍ ha̍ā, sɔ̍ŋgɔ̄ɔ̍ kɛ̄ɛ̍ nda̍ pi̍la̍ kīōlū tɛ̍ɛ̄ŋ ma̍ dīūwa᷅ŋ te̍. Ŋ̄ kɔ̄ŋnu᷅ŋ mī ŋ̍ 
kɔ̍ pu̍ŋgāŋ nyɛ̄m kɛ̄ndɔ̍ŋ o̍ dɔ̍ɔ̍ŋgɔ̍ ndāa̍.” O̍ ko̍ŋ ma̍ cha᷄ŋ ma̍ kūā. 

24Kɛ̍ mɛ̄ɛ̍ nda̍ fūūlu̍u̍, mi̍ I̍sɔ̄lūɛ̍i̍ya̍ kɔ̍ chi᷅ŋa̍la᷅ŋ nda̍ a̍ sɔ̍ŋgɔ̄ɔ̍, ma̍ nyāānu᷄ŋ. Mi̍ 
I̍sɔ̄lūɛ̍i̍ya̍ tīsā nda̍ kɔ̄ɔ̄lī, ma̍ lō sɔ̍ŋgɔ̄ɔ̍ a̍ nda̍ ma̍ kɔ̍ lu̍ɛ̍ī o̍ lɛ̄ŋndē ndāle̍ŋ ni᷄ŋ. Ko̍ŋ 
kpo̍u̍, ā chō kɔ̄la̍ŋ a̍ nda̍ dīū wo̍. 

25O̍ ko̍ŋ kɔ̍ɔ̍lī, ma̍ tɛ̄ɛ̄mbūū chi̍e̍e̍ŋ ndāŋ bɛ̍ndo̍ŋ a̍ fo̍ndāŋndā ndāla̍ tɔ̄lɔ̄ɔ̄la̍ŋ lā 
nāŋ nda̍ŋ kpo̍u̍. Bā o̍ bā nda̍ fūūlu̍u̍ pɛ̍ mā kōma̍l fo̍ndāŋ tɔ̄lɔ̄ɔ̄la̍ŋ lā nāŋ ndo̍, ā lō 
po̍ūta̍ŋ vīīyo̍ o̍ fo̍ndāŋ kōŋ mā kūmbū ndu̍ mɛ̍ mɛ̍ a̍ pōūta̍ŋ. Pēēla̍ ndāla̍ 
pɔ᷅mpɔ̍mbɔ̄la̍ŋ kpo̍u̍, ma̍ bāŋūl la̍ŋ fi̍ɛ̍ fi̍ɛ̍. O̍ ko̍ŋ kɔ̍ɔ̍lī, yɔ̄mīī ndɛ̄i̍ ku̍a̍mɛ̄ī kɛ̄ndɛ̄ 
kɛ̍ndɛ̄i̍ ma̍ kīīŋūū ndi̍ kpo̍u̍. Chi̍e̍e̍ o̍ chi̍e̍e̍ lāsāāsa̍ wa̍ o̍ lɛ̄ŋndē Mo̍wa̍bīle̍ŋ ni᷄ŋ, 
ma̍ pēsī mu̍ŋ wɔ̍ wɔ̍. Chi̍e̍e̍ ndu̍ o̍o̍ lo̍ ni᷅ŋ īsīsi̍ ndu̍ pīlɛ̍ kpe̍ wo̍, mɛ̄ɛ̄ Kīāā Hɛ̄lu̍ɛ̍sī, 
chi̍e̍e̍ wa̍ chi̍e̍e̍ le̍bo᷅llo̍ wo̍. Kɛ̍ ndu̍ bɛ̍ɛ̍ mi̍ pūa̍a̍ sɔ̍ŋgā a̍ fa̍ānda̍la̍ŋ nda̍ ā kɔ̍ ba̍lū 
ndu̍ ma̍ chīŋa̍la᷅ŋ ndu̍ a̍ fa̍āŋnda̍ la̍ŋ. 

26Mɛ̄ɛ̍ māsā bɛ̍ndōo̍ Mo̍wa̍bī o̍ che᷅ māā ō cho̍ chɔ̍ūwo̍ bā tīū le̍, mbo̍ chūā pūa̍a̍ 
sɔ̍ŋgā a̍ mɔ̄ɔ̄ŋ fāŋndo̍ŋ nda̍ kɛ̄mɔ̄ɔ̍ le̍ ŋɔ᷄mmɛ̍ū (700) mbo̍ kīndī kīndī le̍ mī ndu̍ o̍o̍ 

sɔ̍la̍ nɛ̄īyo̍ kūmbū māsāa̍ I̍dɔ̄m nda̍ pūa̍a̍ ndūa̍a̍ chɔ̄ūwa̍ a̍ wa̍ wo̍, le̍ mī ndu̍ o̍o̍ 
nya̍a̍nu̍ŋ, kɛ̍ ō sɔ̄la̍ fo̍ndā o̍ fo̍ndā le̍. 

27Mɛ̄ɛ̍ o̍ che᷅ le̍nde̍, mbo̍ bīī po̍ ndɔ̍ tāso̍o̍, ō ndu̍ o̍o̍ nɔ̍ mbō mīīŋgu̍ māsāa̍ o̍ fōōfo̍ 
ndɔ̄ɔ̍ wo̍, mbo̍ sōlī ndu̍ sa̍lā lūāmāa̍ o̍ chīyīī kpāki̍ chi̍o̍o̍. O̍ ko̍ŋ, mi̍ sīōōŋīī bɛ̄ndūe̍i̍ 
bīī I̍sɔ̄lūɛ̍i̍ya̍, ma̍ māl, ma̍ mīīŋgu᷄ŋ o̍ lɛ̄ŋndē ndāle̍ŋ ni᷄ŋ. 

Māsāā Bɛ̍ndūāā Di̍iŋ̍ Ndūa̍a̍ 4 

Īla̍a̍sīā ma̍la̍ chūā tāmbɛi̍ ̍pɔn̍ɔ ̍ndɔ ̄vi ᷅wo̍ 
1Pāa̍le̍ pi᷅lɛ̍, mi̍ chūā vīi̍ pīlɛ̍ ō pɔ̍nɔ̍ ndɔ̄ vi᷅ wo̍ ō mālnu᷄ŋ mbo̍ kūā nāa̍ Īla̍a̍sīā chu̍a̍. 
Ndūyɛ̍ pɔ̍nɔ̍ ndɔ̍ vi᷅ ko̍ŋ ndo̍, ndu̍ bɛ̍ɛ̍ wāna̍ ndu̍ o̍o̍ su̍a̍ā le̍ mɛ̄lɛ̄ka̍ wo̍ o̍ wa̍ ni̍. Nda̍ 
nda̍ Īla̍a̍sīā wa̍ā wa̍ o̍ ku̍ndā pīlɔ̍ɔ̍ ni᷄ŋ ni̍. Mi̍ chūa̍a̍ ho̍ō dīmūl Īla̍a̍sīā āā, “Fāllo̍, 
pɔ̍nɔ̍ nūu̍ vī, mbo̍ mɛ̄ī ya̍. Ndu̍yɛ̍ nūm pi̍la̍ si̍nā māā ndu̍ bɛ̍ɛ̍, wāna̍ ndu̍ o̍o̍ nɔ̍ 
sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ wo̍ o̍ wa̍ ni̍. Kɛ̍ lɔ̍ɔ̍ pa̍ mbo̍ wū, mbo̍ bīī kūo̍o̍ īnɛ̍. Wāna̍ 
o̍ bi̍ī kūēē ko̍ŋ o̍ bā wo̍ ō hīŋ mbo̍ dīmī māā mɛ̄ɛ̍ mbō pūu̍ pūa̍a̍ ŋi̍ɔ̍ɔ̍ŋāā pɔ̍nɔ̍ nī 
ko̍ŋ ō mɛ̄i̍ ya̍ o̍ bā wa̍, mbō sīīŋgu̍u̍ nda̍ chīa̍a̍ sɔ̍ŋgɔ̍ nyɛ̄ ndɔ̄ sɔ̍lāa̍. Le̍la̍ŋ i̍ hi᷅ŋ mā 
ma̍la̍ ya̍.” 

2Mi̍ Īla̍a̍sīā nyu̍nā ndu̍ āā, “Ō yɛ̄ɛ̍nɛ̍ ŋ̄ yēēma̍ yɛ̄ mi̍ to̍sa̍l nu̍m? Chɔ̍m ndɔ̍ ya̍ nyɛ̄ ŋ̄ 
nɔ̄ o̍ nūmndo̍ chi̍ɛ̍ī ni̍ŋ ndo̍.” Mi̍ chūa̍a̍ dīmūl ndu̍ āā, “I̍ nɔ̍ nyɛ᷅ o̍ nyɛ̄ chīɛ̄ī ni̍ŋ te̍ 
fāllo̍. Nyɛ̄ ya̍ I̍ nɔ̍ chīɛ̄ī ni̍ŋ ndo̍, mɛ̄ɛ̍ le̍ chūɛ̄īmā ɔ̄li̍fīi̍ya̍ŋ o̍ nyɛ̄ māchūɛ̄īyo̍ ni᷄ŋ nyɛ᷅ 
pɔ̄mbɔ̄.” 

3Mi̍ Īla̍a̍sīā di̍mūl ndu̍ āā, “Kɔ̍ mā kɔ̍ yo̍ū nyɛ̄m lāāndūŋ nda̍ dūāū chūɛ̄īya̍ŋ ni᷄ŋ 
ndo̍ŋ chāāŋāā nūmnda̍ o̍ lābā ta̍u̍ ta̍u̍. 

4Tē a̍ yo̍u̍ nyɛ̄m lāāndo᷄ŋ mu᷅ŋ pɛ̍, nūm ni̍, pūa̍a̍ nu̍mnda̍ ni̍, lā lūɛ̄ī chīɛ̄ī ni̍ŋ lā 
kīnda̍ŋ di̍o̍o̍ kɔ̄ɔ̄lī. Tē lā kīnda̍ŋ di̍o̍o̍ kɔ̄ɔ̄lī pɛ̍, a̍ chu̍a̍ chūɛ̄īmā ŋ̄ nɔ̄ ma̍ŋ o̍ nyɛ̄ 
māchūɛ̄īyo̍ ni᷄ŋ nda̍ŋ, a̍ ka̍ndu̍ ma̍ŋ mūlīo̍o̍ o̍ nyɛ̄m lāāndūŋ mu᷅ŋ ni᷄ŋ, nyɛ̄ lāāndīi̍ 
pi̍ā ko̍, ā kɛ̄sī ke̍ŋ ā chūā i̍ che᷅le̍ŋ.” 

5O̍ ko̍ŋ, mi̍ chūa̍a̍ kūā mbo̍ kɔ̍ yo̍ū nyɛ̄m lāāndo᷄ŋ chāāŋāā ndūa̍a̍ o̍ lābā ta̍u̍ ta̍u̍. 
Ma̍ kɔ̍ lu̍ɛ̍ī chīɛ̄ī ni̍ŋ nda̍ pūa̍a̍ ndūa̍a̍ ma̍ kīnda᷄ŋ di̍o̍o̍ kɔ̄ɔ̄lī. O̍ ko̍ŋ kɔ̍ɔ̍lī, ma̍ kāndū 
chūɛ̄īma̍ wa̍ ma᷅ŋ o̍ nyɛ̄ māchūɛ̄īyo̍ ni᷄ŋ nda̍ŋ mūlīo̍o̍ o̍ nyɛ̄m lāāndūŋ mu᷅ŋ ni᷄ŋ, i̍ 
pi̍ā ko̍, pūa̍a̍ ndūa̍a̍ kɛ̄sī ke̍ŋ i̍kɛ̍i̍ ā kē ndu̍ i̍ che᷅le̍ŋ. 

6Nyɛ̄m lāāndūŋ nda̍ yōu̍ wo̍ŋ kpo̍u̍, mi̍ ŋ̄ pīā. Mbo̍ nyūnā po̍ ndɔ̄ɔ̍ ō pīlɔ̍ɔ̍ āā, “Nyɛ̄ 
o̍ nyɛ̄ lāāndīī chēle̍ŋ cho̍ lɛ̍ le̍?” Mi̍ po̍ ndɔ̄ɔ̍ ō dīmūl ndu̍ āā, “Nyɛ̄ o̍ nyɛ̄ fo̍ndō cho̍ 
lɛ̍ na̍nu᷄ŋ te̍.” O̍ ko̍ŋ kɔ̍ɔ̍lī, mi̍ chūɛ̄īmā pɔ̄mbɔ̄ mā wa̍ ma᷅ŋ o̍ nyɛ̄ māchūɛ̄īyo̍ ni᷄ŋ 
mbo̍ wā ma̍ŋ mūlīo̍o̍ wa̍ŋ, mā kīōlū kɔ̄ɔ̄lī. 

7Mi̍ chūa̍a̍ mīīŋgū nāa̍ Īla̍a̍sīā wāna̍ su̍a̍a̍ le̍ Mɛ̄lɛ̄ka̍ wo̍ chūā, mbo̍ kɔ̍ do̍u̍nu᷄ŋ ndu̍ 
ko̍na̍. Mi̍ Īla̍a̍sīā di̍mūl ndu̍ āā, “Kɔ̍ mā kɔ̍ pi̍sī chūɛ̄īmā māŋ, mā so̍o̍lu̍u̍ kūēēla̍ 
pi̍la̍la̍ŋ. Nyɛ̄ cho̍ lō wo̍, a̍ ma̍nda̍ chūāūwa̍ a̍ ko̍ŋ.” 

A̍ mɛɛ̄ ̍Īla̍a̍sīā miŋ̍gi ̍chūā sūlāā pīlɛ,̍ po̍ ndɔɔ̄ ̍yōōmū yɛ ̍

8Pāa̍le̍ pi᷅lɛ̍, mi̍ Īla̍a̍sīā cha̍ŋ mbo̍ kūā Si̍u̍nīm chi̍e̍e̍. Ndu̍yɛ̍ chūā sūlāā pīlɛ̍ wa̍ o̍ 
chi̍o̍o̍ ho̍ō ni᷄ŋ. Mɛ̄ɛ̍ chūa̍a̍ ho̍ō chē Īla̍a̍sīā, mbo̍ kɔ̍ yi̍yā ndu̍ mbo̍ kē ndu̍ nyɛ̄ dīa̍a̍ 
mbo̍ dīā. Chɔ̍ŋ ni᷅ŋ a̍ pāa̍le̍ le̍ŋ, te̍le̍ŋ o̍ te̍le̍ŋ Īla̍a̍sīā ndu̍ o̍o̍ wa̍ ni᷅ŋ hīōūwɔ̄ɔ̍ lo̍ŋ pɛ̍, 
mɛ̄ɛ̍ mbō kēi̍ nyɛ̄ dīa̍a̍ dīo̍ lo̍ŋ. 

9Pāa̍le̍ pi᷅lɛ̍, mi̍ chūa̍a̍ ho̍ō dīmūl pɔ̍nɔ̍ ndɔ̄ āā, “I̍ la̍a̍la̍ŋ māā fi̍nyā ke̍ī ho̍ō na̍nu᷄ŋ 
lɔ̍ɔ̍ o̍ lɔ̍ɔ̍ wo̍, wāna̍ Mɛ̄lɛ̄ka̍a̍ sa̍kpōo̍ o̍ cho̍ ni̍. 

10Ŋ̄ tēŋgu̍l ndu̍ lu̍mūi̍ pɔ̍mbɔ̄ɔ̍ o̍ chīɛ̄īyo̍ lēchōo̍, mī ŋ̄ lūe̍i̍ kpēlōo̍ lo̍ŋ a̍ kpe̍ŋgbo̍o̍, 
a̍ ti̍bīi̍yo̍ a̍ la̍mbūi̍yo̍. Te̍le̍ŋ o̍ te̍le̍ŋ o̍ ke̍e̍ku̍ ni᷅ŋ na̍nu᷄ŋ pɛ̍ ŋ̄ yīya̍ ndu̍ lo̍ŋ.” O̍ ko̍ŋ, 
ma̍ bɛ̄ɛ̄ndīāl Īla̍a̍sīā fo̍ndāa̍. 

11Ō wa̍ a̍ pāa̍le̍ pi᷅lɛ̍ mɛ̄ɛ̍ Īla̍a̍sīā ku̍ɛ̄ Si̍u̍nīm mbo̍ kēī lo̍ŋ, mi̍ chūa̍a̍ ho̍ō ō kɔ̍ yi̍yā 
ndu̍ o̍ lu̍mūi̍ nda̍ tēŋgu̍l ndu̍ ho̍ō wo̍ ni᷄ŋ le̍ mbō pɛ̄ŋgi̍. 

12Mi̍ Īla̍a̍sīā lo᷅ o̍ ko̍ŋ mbo̍ vīām Kɛ̍ha̍sī bu̍ɛ̍ī ndɔ̄ mbo̍ dīmūl ndu̍ āā, “Kɔ̍ ve̍e̍lū wɔ̄ 
chūā kōŋ ō hu᷄ŋ ndɔ̍.” Mi̍ Kɛ̍ha̍sī ku̍ā mbo̍ kɔ̍ ve̍e̍lū ndu̍, mbo̍ hūŋ. 

13Mɛ̄ɛ̍ o̍ hi᷅ŋ, mbo̍ hu᷄ŋ si᷅m Īla̍a̍sīā lāchī, mi̍ Īla̍a̍sīā di̍mūl bu̍ɛ̍ī ndɔ̄ɔ̍ āā, “Nyu̍na̍ 
chu̍a̍a̍ ho̍ō, kūɛ̄ɛ̄ bɛ̄ndūīī o̍ cho̍ he̍ī dīo̍o̍ le̍ na̍a̍ ve̍, ō yɛ̄ɛ̍nɛ̍ ya̍ I̍ to̍sa̍l lɛ̍ ndu̍ mbō 
hīni̍ kɔ̄l? Bāā I̍ kɔ̍ o̍ māsā bɛ̍ndōo̍ lo̍, ɔ̄ɔ̄ o̍ wāna̍ cho̍ pūa̍a̍ chɔ̄ūwa̍ bōlle̍ŋ ndo̍ lo̍, 
mī kɔ̍ so̍ō le̍ ndu̍?” Mi̍ chūa̍a̍ dīmūl ndu̍ āā, “Mbɔ̄ ō wa̍ le̍nde̍ fāllo̍, I̍ cha̍a̍ wānɔ᷄ŋ 
nu̍a̍ā. Wānāa̍ nīa̍a̍ tɛ̄ɛ̄ŋ kpo̍so̍ŋ ya̍ I̍ cho̍ ni̍.” 

14Mɛ̄ɛ̍ chūa̍a̍ mīīŋgu̍, mi̍ Īla̍a̍sīā ko̍ma̍ nyu̍nā Kɛ̍ha̍sī bu̍ɛ̍ī ndɔ̄ āā, “Ō yɛ̄ɛ̍nɛ̍ na̍a̍ ŋ̄ 
tōsa̍l lɛ̍ ni᷅ŋ chūa̍a̍ ho̍ō mbō hīni̍ kɔ̄l?” Mi̍ Kɛ̍ha̍sī di̍mūl ndu̍ āā, “Chūa̍a̍ ho̍ō I̍ sa̍a̍lu̍ŋ 
māā ō nɔ̍ po̍ o̍ po̍ le̍, ndu̍yɛ̍ pɔ̍nɔ̍ ndɔ̄ cho̍ ni᷅ŋ ō yūvɛ̍i̍.” 

15Mi̍ Īla̍a̍sīā di̍mūl ndu̍ āā, “Kɔ̍ ve̍e̍lū wɔ̄ ndu̍ ō mīīŋgu̍ wɔ̍ na̍nu᷄ŋ.” Mi̍ Kɛ̍ha̍sī ku̍ā 
mbo̍ kɔ̍ ve̍e̍lū ndu̍, mi̍ chūa̍a̍ hūŋ mbo̍ hu᷄ŋ si᷅m o̍ dīō. 

16Mi̍ Īla̍a̍sīā di̍mūl ndu̍ āā, “Te̍le̍ŋ wa̍ā nu̍a̍ā nyīlāsīāŋ ā chō wā a̍ pōo̍ o̍ bā.” Mi̍ 
chūa̍a̍ dīmūl ndu̍ āā, “Wāna̍ Mɛ̄lɛ̄ka̍a̍ ŋ̄ chō ni̍ fāllo̍. Hu̍ī ya̍ le̍.” 

17Kɛ̍ mi̍ ī yɔ̄nu᷄ŋ mɛ̄ɛ̍ Īla̍a̍sīā dīmi̍ yɛ̍. Mɛ̄ɛ̍ pa̍ŋgu̍ŋ ti̍ŋ hīo̍u̍ mi̍ chūa̍a̍ ho̍ō chūā yo᷄llo̍ 
mbo̍ vīālū wānā pɔ̍nɔ̍ɔ̍. Ndu̍yɛ̍ a̍ te̍le̍ŋ Īla̍a̍sīā di̍mu̍l ndu̍ ko̍ŋ ndo̍ kpe̍e̍kpe̍i̍ o̍ ve̍lū 
ni̍. 

18Mi̍ pōo̍mbɔ̄ɔ̍ ho̍ō ō sūl mbo̍ yɔ̄nu᷄ŋ so̍ko̍lo̍. Pāa̍le̍ pi᷅lɛ̍ lē wa̍, mi̍ fi̍nyā ndɔ̄ ku̍ā 
wi̍tīi̍yo̍ŋ kīōlɔ̄ɔ̍ o̍ chīɛ̄ī ndūɛ̍i̍ ni᷄ŋ a̍ wāŋ wa̍lla̍. O̍ ko̍ŋ, mi̍ pōo̍mbɔ̄ɔ̍ ho̍ō kūā nāa̍ 
fi̍nyā ndɔ̄ chu̍a̍ o̍ chīɛ̍i̍ ni᷄ŋ nāa̍ nda̍ wa̍ wi̍tīi̍yo̍ŋ kīōlɔ̄ɔ̍ wa̍. 

19Kɔ̄la̍ŋ lo̍ŋ, mi̍ bōlle̍ŋ lē kɔ̍ ka̍ndū pōo̍mbɔ̄ɔ̍ ho̍ō nɛ̄īyo̍. Mbo̍ dīmūl fi̍nyā ndɔ̍ āā, 
“Kɛ̄kɛ̍, bōlle̍ŋ lē chō ya̍ nɛ̄īyo̍. Lē chō ya̍ bɔ̍ɔ̍ nɛ̍īyo̍.” Mi̍ fi̍nyā ndɔ̄ di̍mūl bu̍ɛ̍i̍yāā 
ndūa̍a̍ ō pīlɛ̍ āā, “Mi̍ŋgi̍ ndu̍ chi̍e̍e̍ nāa̍ kāla̍ ndɔ̄ chu̍a̍.” 

20Mi̍ po̍ bu̍ɛ̍īyo̍ ho̍ō chūā ndu̍, mbo̍ mīīŋgū a̍ ndu̍ chi̍e̍e̍ nāa̍ kāla̍ ndɔ̄ chu̍a̍. Mi̍ kāla̍ 
ndɔ̄ kɔ̍ bi̍ī ndu̍ o̍ bɛ̄ŋgu̍, mbo̍ yāāŋgāā ndu̍ o̍ bɛ̄ŋgu̍ kpe̍e̍. Pāa̍le̍ŋ si᷄mnda̍ŋ o̍ bōlle̍ŋ 
chōo̍ ki̍nɛ̍i̍, mi̍ pōo̍mbɔ̄ɔ̍ ho̍ō ō wūnu᷄ŋ. 

21Mi̍ chūa̍a̍ ho̍ō chūā pōo̍mbɔ̄ɔ̍ ho̍ō mbo̍ kūā a̍ ndu̍ o̍ lu̍mūi̍ nda̍ tēŋgu̍l ko̍ŋ Īla̍a̍sīā 
wāna̍ Mɛ̄lɛ̄ka̍a̍ wo̍ ni᷅ŋ, mbo̍ kɔ̍ ya̍mbū ndu̍ o̍ kpēlē lo̍ŋ mbo̍ fūla᷄ŋ mbo̍ kīndā ndu̍ 
dīo̍o̍ kɔ̄ɔ̄lī. 

22O̍ ko̍ŋ kɔ̍ɔ̍lī, mbo̍ vēēlū pɔ̍nɔ̍ ndɔ̍ mbo̍ dīmūl ndu̍ āā, “Yɔ̍ŋ ya̍ bu̍ɛ̍īyo̍ ō pīlɛ̍ a̍ 
sōfɛ̍lɔ̍ɔ̍, I̍ ye̍e̍ma̍ mī kɔ̍ chɔ᷅ wāna̍ Mɛ̄lɛ̄ka̍a̍ chu᷅ke̍ mī mi̍i̍ŋgu̍ na̍nu᷄ŋ.” 

23Mi̍ pɔ̍nɔ̍ ndɔ̄ di̍mūl ndu̍ āā, “Ō cho̍ yɛ̍ bɔ̄ŋa᷅ŋ pāŋgi̍i̍ sɛ̍nɛ̄ī le̍ cho̍ hāū le̍, ō cho̍ yɛ̍ 
vɛ̄lɛ̄ pāa̍le̍ pɛ̍ŋgīāāle̍, Mɛ̄lɛ̄ka̍ le̍, le̍ cho̍ hāū le̍, le̍ yɛ̄ɛ̍nɛ̍ ŋ̄ yēēma̍ yɛ̄ le̍ ndu̍ kɔ̄la̍ŋ 
hāū chɔ̍ɔ̍?” Mbo̍ dīmūl pɔ̍nɔ̍ ndɔ̍ āā, “Bu̍u̍la᷄ŋ te̍, ō cho̍ i̍sɔ̍ɔ̍ o̍ īsɔ̄ɔ̍ le̍. I̍ ye̍e̍ma̍ tu̍ŋ 
mī kɔ̍ chɔ᷅ ndu̍.” 

24O̍ ko̍ŋ, ma̍ chūū ndu̍ sōfɛ̍lɔ̍ɔ̍. Mbo̍ lō o̍ ko̍ŋ mbo̍ bɛ̄ɛ̄ndīāā sōfɛ̍lɔ̍ɔ̍ chɔ̍chɔ̍. Mbo̍ 
dīmūl lāŋu̍nɔ̄ bu̍ɛ̍i̍ wa̍ kɔ̄la̍ŋ a̍ sōfɛ̍lɔ̍ɔ̍ wo̍ āā, “I̍ ye̍e̍ma̍ mī ke̍le̍ŋa̍ fūūlūū chɔ̍chɔ̍. 
Le̍la̍ŋ to̍sa̍ mī sōfɛ̍lɔ̍ɔ̍ nyāānu̍ŋ nya̍a̍nɔ᷄ŋndo̍ pīla̍. Mɛ̄ɛ̍ mī di̍mu̍l nu̍m ma̍a̍ to̍sa̍ 
mbō dɛ̄ɛ̄na̍ ti᷄ŋ kīlta̍ŋ ma̍lāŋ ŋ̄ tōsā le̍nde̍.” 

25O̍ ko̍ŋ, mi̍ chūa̍a̍ ho̍ō mālnu᷄ŋ mbo̍ kūā o̍ Pēmbīī Ka̍mɛ̄lve̍ chōo̍ nāa̍ Īla̍a̍sīā wa̍ 
wa̍. 

Ō lo̍ la̍nda̍ŋ mi̍ Īla̍a̍sīā cha᷅ ndu̍ hūnɔ̄ɔ̍. Mi̍ Īla̍a̍sīā di̍mūl Kɛ̍ha̍sī bu̍ɛ̍ī ndɔ̄ āā, “I̍ cho̍ 
chūa̍a̍ Si̍u̍nɛ̄m chɔ̄ɔ̍ hūnɔ̄ɔ̍, ko̍ yɛ̄ɛ̍nɛ̍ yɔ̍nu̍ŋ yɛ̍? 

26De̍mu̍l lɔ̍ ndu̍ a̍ kīlta̍ŋ mā kɔ̍ nyu̍nā ndu̍, ndu̍ ni̍, pɔ̍nɔ̍ ndɔ̄ ni̍, po̍ ndāa̍ ni̍, tē ā 
chō kɛ̄ndɛ̄.” Mi̍ Kɛ̍ha̍sī nya̍a̍nu᷄ŋ mbo̍ kɔ̍ yi᷅l ndu̍, mbo̍ nyūnā ndu̍ tē ā chō kɛ̄ndɛ̄. 
Mi̍ chūa̍a̍ dīmūl ndu̍ māā nda̍ kpo̍u̍ ā chō pɛ̍ kɛ̄ndɛ̄. 

27Mi̍ chūa̍a̍ kūā sa̍na̍a̍ nāa̍ Īla̍a̍sīā wa̍ īchāli̍ pe̍mbēi̍ chōo̍ wa̍, mbo̍ kɔ̍ tu̍ndu᷄ŋ ndu̍ 
o̍ lābɛ̄ŋgu̍ ni̍ŋ, mbo̍ sāā ndu̍ pēlo̍ŋ. Mi̍ Kɛ̍ha̍sī ku̍ā le̍ ndu̍ nyīndɔ̄ɔ̍. Kɛ̍ mi̍ Īla̍a̍sīā 
di̍mūl ndu̍ āā, “Ma̍l ndu̍ nyi̍ndū ndu̍ le̍. A̍ cho̍ chɔ᷅ māā a̍ kɔ̄l tāmbɛ̍i̍ bɛ̍ndōo̍ kpo̍sōŋ 
te̍ o̍ cho̍ nu̍a̍ā le̍? Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m ndɔ̍ ya̍ bɛ̍ɛ̍ nyɛ᷅ o̍ nyɛ̄ yɔ̍nu̍ŋ a̍ ndu̍ 
o̍kɔ̄ɔ̄ le̍, ō bīī mbo̍ vīŋ ya̍ ndi̍ kpi̍ŋ.” 

28Mi̍ chūa̍a̍ nyūnā Īla̍a̍sīā āā, “Fāllo̍, ya̍ ya̍ i̍i̍ nyu̍na̍ nu̍m ni̍ māā to̍sa̍ mī sɔ̄la̍ pōo̍? 
Ya̍ i̍i̍ di̍mu̍l nu̍m nu̍a̍ā māā lu̍e̍ī ya̍ yēēmɛ̍i̍ wa̍ā le̍nde̍ o̍ kɔ̄l te̍ le̍?” 

29Mi̍ Īla̍a̍sīā di̍mūl Kɛ̍ha̍sī bu̍ɛ̍ī ndɔ̄ āā, “Bɛ̍ɛ̍ndi̍a̍ŋ chɔ̍ chɔ̍ mā chūā tīnda̍ nūu̍ mā 
kūɛ̄ Si̍u̍nīm. Bɔ̍ŋa᷅ŋ bɛ̍ɛ̍ a̍ wānā yi᷅l ndu̍ le̍, ndu̍yɛ̍ wānā yi̍l nu̍m bɛ̍ɛ̍ vɛ̍lɛ̄ mi̍ŋgī le̍. 
Tē a̍ fu̍u̍lu̍u̍ chi̍e̍e̍ pɛ̍, ā kūɛ̄ sa̍kpō nāa̍ pōo̍mbɔ̄ɔ̍ chō īhīni̍ o̍ vi̍lɛ̍i̍yo̍ wa̍, a̍ kɔ̍ ha̍ndū 
ndu̍ tīnda̍ nūu̍ ho̍ō o̍ hɔ̄l.” 

30Kɛ̍ mi̍ pōo̍mbɔ̄ɔ̍ ho̍ō kāla̍ ndɔ̄ di̍mūl Īla̍a̍sīā āā, “Fāllo̍, I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ 
po̍, Mɛ̄lɛ̄ka̍ cho̍ yōōmū ndu̍yɛ̍ mbo̍ tōsā mi̍ nūm bɛ̍ɛ̍ wa᷅ yōōmū wo̍, I̍ mɛ̍ī nu̍m 
kɔ̄ɔ̄lī le̍, na̍a̍ nu᷄m ku̍ā ni̍.” O̍ ko̍ŋ, mi̍ Īla̍a̍sīā cha̍ŋ ma̍ bīī kɔ̄la̍ŋ. 

31Mi̍ Kɛ̍ha̍sī hi̍a̍ū nda̍ lāchī. Mɛ̄ɛ̍ o̍ fu̍u̍lu̍u̍ mbo̍ kɔ̍ ha̍ndū pōo̍mbɔ̄ɔ̍ tīnda̍a̍ o̍ hɔ̄l 
mɛ̄ɛ̍ Īla̍a̍sīā di̍mu̍l ndu̍ yɛ̍. Kɛ̍ kpɛ̍kɛ̍lɛ̍ bɛ̍ɛ̍ pōo̍mbɔ̄ɔ̍ kpēŋa̍ŋ te̍. O̍ ko̍ŋ, mbo̍ mīīŋgū 

Īla̍a̍sīā o̍ ībūŋ, mbo̍ kɔ̍ di̍mūl ndu̍ āā, “I̍ kɔ̍ hāndū pōo̍mbɔ̄ɔ̍ tīnda̍a̍ o̍ hɔ̄l, kɛ̍ ō 
tēndu̍l te̍.” 

32-33Mɛ̄ɛ̍ Īla̍a̍sīā fu̍u̍lu̍u̍ o̍ chīɛ̄ī chūa̍a̍ ho̍ō, mbo̍ kūā o̍ lu̍mūi̍ nda̍ tēŋgu̍l ndu̍ Īla̍a̍sīā 
wo̍ ni᷄ŋ ndu̍ pīlɛ̍ kpe̍, nāa̍ pōo̍mbɔ̄ɔ̍ ō wa̍ īhīni̍ o̍ vi̍lɛ̍i̍yo̍ wa̍, mbo̍ mīŋgi᷄ŋ di̍o̍o̍ 
kīnda᷄ŋ a̍ mākɔ̄ɔ̄. Mbo̍ lō o̍ ko̍ŋ mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄. 

34Mɛ̄ɛ̍ o̍ chi̍i̍ pīɛ̄īle̍ŋ, mbo̍ kɔ̍ hi̍nī pōo̍mbɔ̄ɔ̍ chōo̍ sa̍kpō. Mbo̍ chi̍ŋa̍ sōndō ndɔ̄ɔ̍ a̍ 
sōndō pōo̍mbɔ̄ɔ̍, mbo̍ chīŋā vɛ̄lɛ̄ hɔ̄ltā ndɔ̄la̍ŋ a̍ hɔ̄ltā pōo̍mbɔ̄ɔ̍, o̍ ko̍ŋ kɔ̍ɔ̍lī, mbo̍ 
bɔ̄ŋā vɛ̄lɛ̄ bālā ndɔ̄la̍ŋ a̍ bālā pōo̍mbɔ̄ɔ̍. Mɛ̄ɛ̍ o̍ hi̍ni̍ ndu̍ chōo̍ le̍nde̍ la̍u̍, mi̍ dīāllo̍ŋ 
yɔ̄nu᷄ŋ po̍o̍mbɔ̄ɔ̍ la̍fūū. 

35O̍ ko̍ŋ kɔ̍ɔ̍lī, mbo̍ cha᷄ŋ mbo̍ bālū o̍ lu̍mūi̍yo̍ ni᷄ŋ, mbo̍ mīīŋgū vɛ̄lɛ̄ mbo̍ kɔ̍ hi̍nī 
ndu̍ chōo̍ le̍nde̍. O̍ ko̍ŋ, mi̍ pōo̍mbɔ̄ɔ̍ kpīsīŋā lē ŋɔ᷄mmɛ̍ū, o̍ ko̍ŋ kɔ̍ɔ̍lī mbo̍ tōfā. 

36Mi̍ Īla̍a̍sīā ve̍e̍lū Kɛ̍ha̍sī bu̍ɛ̍ī ndɔ̄, mbo̍ dīmūl ndu̍ āā, “Kɔ̍ mā kɔ̍ ve̍e̍lūl lɔ̄ ya̍ kālāa̍ 
pōo̍mbɔ̄ɔ̍ ho̍ō mbō hīŋ ndɔ̄.” Mi̍ Kɛ̍ha̍sī ku̍ā mbo̍ kɔ̍ ve̍e̍lū kālāa̍ pōo̍mbɔ̄ɔ̍ mbo̍ 
hūŋ nāa̍ Īla̍a̍sīā o̍ wa̍ wa̍. Mi̍ Īla̍a̍sīā di̍mūl ndu̍ āā, “Ā chē po̍ nu̍mndo̍.” 

37Mi̍ wāna̍ chi̍o̍o̍ ho̍ō kūā mbo̍ kɔ̍ tu̍ndu᷄ŋ Īla̍a̍sīā o̍ lābɛ̄ŋgu̍ ni᷄ŋ le̍ ndu̍ ba̍li̍ka̍a̍ 
mēllo̍ mbo̍ fūūlūū hɔ̄lla̍ lɛ̄ŋ mɛ̍ɛ̄. O̍ ko̍ŋ kɔ̍ɔ̍lī, mbo̍ chūā po̍ ndɔ̄ɔ̍ mbo̍ fūlā a̍ ndu̍. 

A̍ sɔɔ̄ŋ̍ kɔn̄dɔf̄il̍iŋ̍ chēle̍ŋ Īla̍a̍sīā to̍sa̍ wo̍ŋ o̍kɔɔ̄ ̄
38Ō wa̍ a̍ te̍le̍ŋ pi᷅lɛ̍, mi̍ Īla̍a̍sīā mi̍i̍ŋgū Ki̍lkāl chi̍e̍e̍. Ndu̍yɛ̍ yīa̍a̍ŋ pīla̍ ma̍ wa̍ o̍ 
lɛ̄ŋndē lēŋ ni᷄ŋ wɔ̍sī kōŋ ni̍. Pāa̍le̍ pi᷅lɛ̍ mi̍ Īla̍a̍sīā wa᷅ wānāa̍ su̍a̍ā le̍ Mɛ̄lɛ̄ka̍ wa̍ 
pɛ̄ɛ̄kōo̍ Ki̍lkāl lo̍ŋ. Mi̍ Īla̍a̍sīā di̍mūl bu̍ɛ̍ī ndɔ̄ɔ̍ le̍ mbō kɛ̄si̍ kpɛ̍ɛ̍nɛ̍i̍ bɛ̍ndūe̍i̍ o̍ yīŋ, 
mbō yōu̍ wāŋnda̍ ha̍ā kpɔ̄ndɔ̄mɛ̄i̍yo̍. Mi̍ lāŋu̍nɔ̄ bu̍ɛ̍īyo̍ ho̍ō kɛ̄sī kpɛ̍ɛ̍nɛ̍i̍ o̍ yīŋ 
mbo̍ wā kpɔ̄ndɔ̄mɛ̄i̍yo̍ ho̍ō yāūwo̍. 

39Mɛ̄ɛ̍ ō wa̍ kpɔ̄ndɔ̄mɛ̄i̍yo̍ ho̍ō yāūwo̍, mi̍ wānāa̍ su̍a̍ā le̍ Mɛ̄lɛ̄ka̍ wa̍ ō pīlɛ̍ kūā 
yōndōo̍ ni᷄ŋ le̍ mbo̍ kɔ̍ ke̍ndī bīltā pūm mbō hu᷄ŋ dɔ̍ū lēchōo̍. Mɛ̄ɛ̍ o̍ ku̍ɛ̄, mbo̍ 
kōmāl tɔ̄lɔ̄ɔ̄ pūm ō kūāmāā yōndōo̍ ni᷄ŋ. Kɛ̍ ndu̍ o̍o̍ si̍nā tɔ̍lɔ̄ɔ̄ ho̍ō pɛ̄ŋgu̍ le̍. Mbo̍ 
kēndī kōmɔ̄ɔ̄ tɔ̄lɔ̄ɔ̍ ho̍ō mbo̍ dūāū o̍ dōma̍ ndɔ̄ɔ̍ ni᷄ŋ, mbo̍ pēī dōmāa̍ cha̍ mbo̍ kūā 
a̍ ndu̍ chi̍e̍e̍. Mbo̍ kɔ̍ ki̍lī kīlī ndu̍, mbo̍ dūāū o̍ kpɔ̄ndɔ̄mɛ̄i̍yo̍ nda̍ wa̍ ho̍ō yāūwo̍ 
wo̍ chōo̍. 

40Mɛ̄ɛ̍ kpɔ̄ndɔ̄mɛ̄i̍yo̍ ho̍ō ō chūū yāu̍, ma̍ pīɔ̄ū wānāā su̍a̍ā le̍ Mɛ̄lɛ̄ka̍ wa̍ ma̍ kāndū 
dīo̍o̍. Kɛ̍ mɛ̄ɛ̍ nda̍ mɛ̄ɛ̄nu᷄ŋ ndu̍ o̍ lāsōndō, ma̍ sāālu᷄ŋ māā ō bɛ̄nda̍ le̍. Ma̍ dīmūl 
Īla̍a̍sīā āā, “Nyɛ̄ dīa̍a̍ ho̍ō, nyɛ̄ wɔ̄ɔ̍ŋndo̍ chō lēni᷄ŋ fāllo̍, ō bɛ̄nda̍ le̍ dīo̍ le̍.” O̍ ko̍ŋ, 
ma̍ sōlī bāla̍ŋ, ā di̍ ndu̍ le̍. 

41Mi̍ Īla̍a̍sīā di̍mūl bu̍ɛ̍ī ndɔ̄ɔ̍ āā, “Kɔ̍ chu̍ū ya̍ kōlo̍ nda̍ tōōsīāā bēe̍dīi̍yo̍ wo̍.” Mɛ̄ɛ̍ 
bu̍ɛ̍īyo̍ chūu̍ ndu̍ kōlōo̍ ho̍ō, mbo̍ chūā kōlō ko̍ŋ, mbo̍ kɔ̍ chu̍chū ndu̍ o̍ nyɛ̄ dīāā 
kōŋ chōo̍ o̍ kpɛ̍ɛ̍nɛ̍i̍ ni᷄ŋ. Mbo̍ dīmūl bu̍ɛ̍ī ndɔ̄ɔ̍ āā, “Pi̍ɔ̍u̍ ni̍ko̍ wa᷅ŋnda̍ a̍ dīo̍.” Mi̍ 
bu̍ɛ̍ī ndɔ̄ɔ̍ dōvī nyɛ̄ dīa̍a̍ ho̍ō, mbo̍ kē wāŋnda̍, ma̍ kāndū dīo̍o̍. O̍ ko̍ŋ, ma̍ sāālu᷄ŋ 
māā nyɛ̄ dīa̍a̍ ho̍ō, ō bɛ̄nda̍ ni᷅ŋ le̍ dīo̍o̍. 

42Pāa̍le̍ pi᷅lɛ̍ mi̍ lāŋu̍nɔ̄ pīlɛ̍ cha᷄ŋ Bāāl Sīāli̍i̍sīāā chi̍e̍e̍, mbo̍ hūŋ Īla̍a̍sīā yīlɔ̄ɔ̄. Mi̍ 
lāŋu̍nɔ̄ɔ̍ ho̍ō chūū Īla̍a̍sīā bēe̍ndīi̍ nda̍ tōōsi̍a̍a̍ a̍ ba̍a̍līi̍ŋ ta̍se̍ŋ nda̍ kōū o̍ wɔ̄sīo̍o̍ 
ni᷄ŋ ndo̍ kpūŋgba᷄ŋ bi̍di̍i̍ŋ, a̍ ba̍a̍līi̍ŋ tāse̍ŋ nda̍ kōū wo̍ŋ ŋ̄ ti᷄ŋ o̍ bɔ̄lɔ̄ɔ̍ ni᷄ŋ. Mi̍ Īla̍a̍sīā 
chu̍ā nyɛ̄ dīa̍a̍ ho̍ō mbo̍ kē bu̍ɛ̍ī ndɔ̄ɔ̍, mbo̍ dīmūl ndu̍ āā, “Pi̍ɔ̍u̍ wa̍nāa̍ su̍a̍ā ha̍ā le̍ 
Mɛ̄lɛ̄ka̍ wa̍ ā dīo̍.” 

43Kɛ̍ mi̍ bu̍ɛ̍ī ndɔ̄ɔ̍ dīmūl ndu̍ āā, “Fāllo̍, ō cho̍ nyɛ̄ dīāā wānā so̍li̍ ŋ̄wāŋ kɛ̄mɛ̄ o̍ 
hɔ̄l te̍ cho̍ ho̍ō le̍, kāni̍ fo̍ndōle̍, ō cho̍ o̍ bɔ̍ɔ̍ a̍ nda̍.” Mi̍ Īla̍a̍sīā di̍mūl ndu̍ āā, “Nūm 
ke̍ nda̍ tu̍ŋ, Mɛ̄lɛ̄ka̍ Ya̍a̍wɛ̄ɛ̄ di̍mi̍ māā wāŋnda̍ ha̍ā chō nyɛ̄ dīa̍a̍ ho̍ō dīo̍ nda̍ kpo̍u̍ 
mā pīm, ndu̍yɛ̍ mā dēma̍.” 

44O̍ ko̍ŋ, mi̍ lāŋu̍nɔ̄ bu̍ɛ̍īyo̍ ho̍ō chūā nyɛ̄ dīa̍a̍ ho̍ō mbo̍ pīɔ̄ū wāŋnda̍. Ndu̍yɛ̍ mi̍ ī 
yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍. Mi̍ wāŋnda̍ ha̍ā dīā nyɛ̄ dīa̍a̍ ho̍ō nda̍ kpo̍u̍ 
ma̍ pūm, ndu̍yɛ̍ ma̍ dēmā. 

Māsāā Bɛ̍ndūāā Di̍iŋ̍ Ndūa̍a̍ 5 

A̍ mɛɛ̄ ̍Na̍a̍māŋ sɔl̍a̍ sīōŋgɔɔ̄ ̍yɛ ̍o̍kɔɔ̄̄ 
1Po̍ pi᷅lɛ̍ wa̍ mā vēēlū ndu̍ āā Na̍a̍māŋ, ndu̍ wa̍ so̍vɛ̄i̍ya̍a̍ māsā bɛ̍ndōo̍ Si̍i̍līāā wa̍ 
kpo̍u̍ bo̍lle̍ŋ ni̍. Pōo̍ ho̍ō o̍ sa̍bū ndɔ̄ɔ̍ ni᷄ŋ wāŋnda̍ Si̍i̍līāā a̍ nɔ̍la̍ ni̍ ma̍ yām 
ya̍a̍mɔ̍ɔ̍wa̍a̍ ndāa̍. Fo̍ndōle̍, bā o̍ bā ndu̍ o̍o̍ ku̍ɛ̄ sɔ̍ŋgɔ̄ɔ̍ a̍ pūa̍a̍ ndūa̍a̍ chɔ̄ūwāā o̍ 
wa̍ bōlle̍ŋ nda̍ pɛ̍, kpāāyāa̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ke᷅ ndu̍ ni̍ mbō yēm. Le̍ he̍ī, Mi̍ 
Māsā Bɛ̍ndōo̍ Si̍i̍līāā o̍ ke̍ ndu̍ bɛ̄ɛ̄le̍ŋ ta̍u̍ ta̍u̍. Pōo̍ ho̍ō ku̍u̍ba̍nɔ̍ chɔ̄ū bɛ̄ndōo̍ pīla̍ 
o̍ wa̍ ni̍, kɛ̍ ndu̍ o̍o̍ nɔ̍ nāā wɔ̄ɔ̍ŋ pūm lēkɔ̄ɔ̍. 

2Bōōndi̍i̍ pi᷅lɛ̍ mɛ̄ɛ̍ wāŋnda̍ Si̍i̍līāā a̍ kɔ̍ de᷅l I̍sɔ̄lūɛ̍i̍ya̍ chōo̍ ma̍ pūŋgā nyɛ̄m nda᷄ŋ, 
ma̍ bīī chūāāmbɔ̄ I̍sɔ̄lūɛ̍i̍nɔ̍ pi᷅lɛ̍ o̍ sɔ̍ŋgɔ̄ kōŋ ni᷄ŋ ma̍ kūānu᷄ŋ a̍ ndu̍. Mɛ̄ɛ̍ nda̍ kūɛ̄ a̍ 
ndu̍, mbo̍ kɔ̍ wa᷅ la̍nɔ̍ɔ̍ Na̍a̍māŋ o̍ bā māā bu̍ɛ̍ī. 

3Pāa̍le̍ pi᷅lɛ̍, mi̍ chūāāmbɔ̄ɔ̍ ho̍ō dīmūl la̍nɔ̍ɔ̍ Na̍a̍māŋ āā, “Nāa̍ wɔ̄ɔ̍ŋ cho̍ ho̍ō 
māsānɔ̍ nūu̍ lēkɔ̄ɔ̍ wo̍, wāna̍ Mɛ̄lɛ̄ka̍ pīlɛ̍ chō Sāme̍e̍līāā tē ō kūɛ̄ nāa̍ ndu̍ chu̍a̍ pɛ̍, 
ō nɔ̄lā mbō sīŋgi̍ ndu̍.” 

4Mɛ̄ɛ̍ Na̍a̍māŋ tu̍e̍ī nyɛ̄ chūāāmbɔ̄ɔ̍ ō dīmi̍ ho̍ō wo̍, mbo̍ kūā nāa̍ māsānɔ̍ ndɔ̄ɔ̍ 
chūā māsā bɛ̍ndōo̍ Si̍i̍līāā, mbo̍ kɔ̍ do̍u̍nu̍ŋ ndu̍ ko̍na̍ a̍ nyɛ̄ chūāāmbɔ̄ɔ̍ ho̍ō ō dīmi̍ 
wo̍ o̍kɔ̄ɔ̄. 

5-6O̍ ko̍ŋ, mi̍ Māsā bɛ̄ndōo̍ Si̍i̍līāā po̍o̍nyīāā yāu̍wo̍ nāa̍ māsā bɛ̍ndōo̍ le̍ I̍sɔ̄lūɛ̄ī 
chūā, mbo̍ kē Na̍a̍māŋ le̍ mbō kūɛ̄ a̍ ndu̍. Mbo̍ dīmūl Māsā Bɛ̍ndōo̍ I̍sɔ̄lūɛ̄ī o̍ 
yāu̍wo̍ ni᷄ŋ āā, “Wānā ya̍ I̍ ve᷅m ho̍ō a̍ yāu̍wo̍ ho̍ō wo̍, ndu̍ yɔ̍nūŋ māā Na̍a̍māŋ ni̍, 
bu̍ɛ̍ī nūu̍ o̍ cho̍ ni̍. I̍ ve᷅m ndu̍ le̍ mā kɔ̍ chi̍ɔ̍u̍lūl la̍ ndu̍ nāā wɔ̄ɔ̍ŋ cho̍ ndu̍ ho̍ō lēkɔ̄ɔ̍ 
wo̍.” O̍ ko̍ŋ, mi̍ Na̍a̍māŋ chu̍ā ka̍ni̍ŋ hu̍mbo̍ŋ ŋ̄ lūsu̍l ndɔ̄ɔ̍ wa̍ pa᷅ŋnda̍ŋ kɛ̄mɔ̄ɔ̍ lē 
ŋɔ᷄mmɛ̍ū a̍ be̍le̍-ŋu̍ɛ̍ɛ̍nu̍ wo̍ŋ, a̍ ko̍o̍līi̍yo̍ŋ lūsu̍llo̍ pa᷅ŋnda̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍, a̍ 
dōmāla̍ kɛ̍ndɛ̄ kɛ̍ndɛ̄ la̍ŋ tɔ̍ mbo̍ mālnu᷄ŋ mbo̍ kūā Sāme̍e̍līāā. Mbo̍ kɔ̍ ke᷅ māsā 
bɛ̄ndōo̍ I̍sɔ̄lūɛ̍i̍ yāu̍ māsā bɛ̄ndōo̍ Si̍i̍līāā o̍ po̍o̍nyi̍a̍l ndu̍ wo̍. 

7Mɛ̄ɛ̍ māsā bɛ̍ndōo̍ I̍sɔ̄lūɛ̄ī o̍ to̍fa̍ o̍ yāu̍wo̍ ho̍ō ni᷄ŋ, mbo̍ tāmbū kɔ̄l. Mbo̍ sɛ̄ɛ̄sa᷄ŋ 
do᷅māa̍ lēkɔ̄ɔ̍. Mbo̍ di̍mī āā, “Vɛ᷅ mī Māsā Bɛ̍ndōo̍ Si̍i̍līāā o̍ ve᷅m wāna̍ nɔ̍ nāā 
wɔ̄ɔ̍ŋndo̍ wo̍ nāa̍ ya̍ chu̍a̍ le̍ mī hu̍ŋ si̍ŋgī ndu̍, mɛ̄ɛ̍ nda̍ yɔ̄ŋ ko̍ māā ya̍ cho̍ Mɛ̄lɛ̄ka̍ 
ni̍? Kpāāya̍ Mɛ̄lɛ̄ka̍ nɔ̄ yōōmōo̍ chōo̍ a̍ pīɔ̍mndo̍ wo̍, kpāāyā ko̍ŋ ya̍ I̍ nɔ̍ ni̍? 
Wāŋnda̍ lā tōfa̍ wɔ̍ i̍sɔ̍ɔ̍! Fi̍nyāa̍ ho̍ō I̍ che᷅ māā nɛ̄īla̍ŋ o̍ cho̍ lɛ̄ nūūwāa̍ nu̍a̍ā ni̍, le̍ 
mɛ̄ɛ̍ sɔ̍ŋgɔ̄ɔ̍ lōōkū na̍a̍ kīōlū tɛ̄ɛ̄ŋ na̍a̍ nda̍ā yɛ̍.” 

8Mɛ̄ɛ̍ Īla̍a̍sīā tu̍e̍ī nyɛ᷄ yɔ̍nu̍ŋ ndo̍, mbo̍ yɔ̄ŋ dīōmnde̍ŋ nāa̍ māsā bɛ̍ndōo̍ I̍sɔ̄lūɛ̄ī 
chu̍a̍ mbo̍ dīmūl ndu̍ āā, “Sīōōŋīī bi̍ī nu̍m le̍ ke̍ŋ te̍ fāllo̍. Yɔ̍ŋ la᷅ŋu̍nɔ̄ kōŋ nāa̍ ya̍ 
chu̍a̍ na̍nu᷄ŋ, ō cho̍ hūnɔ̄ɔ̍ sīnā māā wa᷅na̍ su̍a̍ā le̍ Mɛ̄lɛ̄ka̍ wo̍ ō chō I̍sɔ̄lūɛ̄ī.” 

9O̍ ko̍ŋ, mi̍ Na̍a̍māŋ ku̍ā a̍ su̍a̍ā ndūa̍a̍, a̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋndo̍, o̍ Īla̍a̍sīā 
lo̍ bɛ̍ɛ̄, ma̍ kɔ̍ si᷅m o̍ dīō. 

10Mi̍ Īla̍a̍sīā vi̍ām bu̍ɛ̍ī ndɔ̄ɔ̍, māā o̍ kɔ̍ mbō kɔ̍ di̍mūl Na̍a̍māŋ mbō kūɛ̄ Chɔ̍ɔ̍dāŋ o̍ 
pēēlo̍ mbō kɔ̍ pu̍lu̍ŋ le̍ ŋɔ᷄mmɛ̍ū, ndu̍yɛ̍ māā ō chō sīōŋgɔ̄ɔ̍ sɔ̄lā mī dīāllūŋ ndɔ̍ŋ 
mīīŋgu̍ kpɔ̍lɔ̄kɔ̍. 

11-12Kɛ̍ mɛ̄ɛ̍ nda̍ kɔ̍ di̍mūl Na̍a̍māŋ sūɛ̍i̍ he̍ī, mbo̍ dūāūnu᷄ŋ tu̍mbe̍. Mbo̍ dīmī āā, 
“Fi̍nyāa̍ ho̍ō, I̍ cha᷅ ko̍ bɛ̍ɛ̍ a̍a̍ hūnɔ̄ɔ̍ o̍ cho̍ o̍ bɛ̍ɛ̄ na̍nu᷄ŋ ni̍ mbō hu᷄ŋ pi̍ɛ̍ī Mɛ̄lɛ̄ka̍ 
Ya̍a̍wɛ̄ɛ̄, o̍ cho̍ Mɛ̄lɛ̄ka̍ ndɔ̄ɔ̍ wo̍ le̍ ya̍, o̍ ko̍ŋ kɔ̍ɔ̍lī, mbō kēēlīa̍a̍ ya̍ bāa̍ o̍ nāā wɔ̄ɔ̍ŋ 
cho̍ ya̍ ho̍ō lēkɔ̄ɔ̍ wo̍ chōo̍ mī se̍ŋgū, ndu̍ o̍ ku̍ā ya̍ he̍ī dīmūl ni̍? Tē ō wa̍ lē lāpēē 
pɛ̍, ŋ̄ nɔ̄ pēēla̍ŋ Dāma̍si̍kɔ̍ɔ̄, Pīo̍o̍ A̍ba̍nā, a̍ Pīo̍o̍ Fa̍a̍pāā, la̍ŋ la̍ na̍nu᷄ŋ mi̍ lā hīāū 
bɛ̍ɛ̍ pe̍ēla̍ŋ I̍sɔ̄lūɛ̄ī na̍nu᷄ŋ. Vɛ᷅ ni̍ko̍ ya̍ i̍i̍ pu̍lūŋ o̍ pēēla̍ la̍ŋ mī ya̍ i̍i̍ sɔ̍la̍ sīōŋgɔ̄ɔ̍ le̍, 
mɛ̄ɛ̍ mī hi᷅ŋ ndɔ̄ Chɔ̍ɔ̍dāŋ na̍nu᷄ŋ?” O̍ ko̍ŋ, mbo̍ mūli̍ŋ kɔ᷄ŋnda̍ŋ o̍ tu̍mbe̍ ka̍lā ka̍lāa̍. 

13Kɛ̍ mi̍ bu̍ɛ̍i̍yāā ndūa̍a̍ kūā nāa̍ ndu̍ chu̍a̍, ma̍ dīmūl ndu̍ āā, “Fāllo̍, nda̍ a̍a̍ yɔ̍ŋ 
bɛ̍ɛ̍ āā kpe̍ku̍ ka̍lā ka̍lā bɛ̄ndōo̍ wāna̍ Mɛ̄lɛ̄ka̍a̍ ho̍ō ndu̍ o̍o̍ ke̍ nu̍m le̍ tōsāa̍ ni̍, māā 
tē a̍ to̍sa̍ ndu̍ pɛ̍ a̍ sɔ̍la̍ sīōŋgɔ̄ɔ̍, tōsāa̍ ŋ̄ wa̍ ndu̍ ni̍ le̍ hāli̍ kpe̍ŋ mā sēŋgū. Tē ō 
dīmu̍l nu̍m pɛ̍ āā, kɔ̍ mā kɔ̍ pu̍lu̍ŋ o̍ pēēlo̍, mā sēŋgū a̍ ku̍ē le̍ fāllo̍?” 

14Mɛ̄ɛ̍ nda̍ dīmu̍l ndu̍ le̍nde̍, mi̍ Na̍a̍māŋ ku̍ā Chɔ̍ɔ̍dāŋ o̍ pēēlo̍, mbo̍ kɔ̍ mɛ̍ɛ̍yā lē 
ŋɔ᷄mmɛ̍ū mɛ̄ɛ̍ Īla̍a̍sīā di̍mu̍l ndu̍ yɛ̍. Ndu̍yɛ̍ mi̍ nāā wɔ̄ɔ̍ŋ wa̍ ndu̍ le̍kɔ̍ɔ̍ wo̍ ō sīāŋgū, 
mi̍ dīāllūŋ ndɔ᷄ŋ mīīŋgū mi̍ ŋ̄ kpɔ̄lɔ̄kā mɛ̄ɛ̍ dīāllūŋ chūāāmbɔ̄ɔ̍ ŋ̄ wā nu̍a̍ā yɛ̍. 

15O̍ ko̍ŋ kɔ̍ɔ̍lī, mi̍ Na̍a̍māŋ chu̍ā pūa̍a̍ o̍ ku̍ɛ̄ kɔ̄ɔ̄lī wa̍, ma̍ mīīŋgū nāa̍ Īla̍a̍sīā chu̍a̍. 
Mbo̍ kɔ̍ si᷅m Īla̍a̍sīā lāchī mbo̍ dīmūl ndu̍ āā, āā, “Fāllo̍, I̍ si̍na̍ ni᷅ŋ kpe̍e̍kpe̍i̍ māā ō 
fūla̍ o̍ Mɛ̄lɛ̄ka̍ I̍sɔ̄lūɛ̍i̍ya̍ kɔ̄ɔ̄lī, māā mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ lɛ̍ o̍ chi̍e̍ēŋndo̍ 
chōo̍ le̍.” O̍ ko̍ŋ kɔ̍ɔ̍lī, mbo̍ sōlī nyɛ̄m o̍ ku̍ɛ̄ wo̍ŋ mbo̍ kē Īla̍a̍sīā. Mbo̍ dīmūl ndu̍ 
āā, “Nyɛ̄ ya̍ I̍ chu̍u̍ nu̍mndo̍ cho̍ ho̍ō ni̍ fāllo̍.” 

16Kɛ̍ mi̍ Īla̍a̍sīā di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, 
bu̍ɛ̍ī ndɔ̄ɔ̍ ya̍ I̍ cho̍ ni̍, I̍ me̍na̍ŋ po̍, I̍ bi̍ī nu̍m nyɛ̄ o̍ nyɛ̄ o̍ bā le̍.” Mi̍ Na̍a̍māŋ nyɔ̍ɔ̍lū 
ndu̍ le̍ mbō bīī nyɛ̄ sɔ̄lāa̍ ho̍ō a̍ dōmāla̍ la̍ŋ, kɛ̍ Īla̍a̍sīā chɛ̍l te̍. 

17Mi̍ Na̍a̍māŋ lo̍ o̍ ko̍ŋ mbo̍ dīmūl ndu̍ āā, “Mɛ̄ɛ̍ ŋ̄ kɛ̄ɛ̍ nyɛ̄ sɔ̄lāa̍ ho̍ō a̍ dōmāla̍ŋ 
ndāŋ ya̍ o̍ bā yɛ̍, mɛ̄ɛ̍ yāndi̍i̍ I̍ ku̍a̍ndū wɔ̍ pūūlu̍ sōfɛ̍li̍a̍a̍ ŋi̍ɔ̍ɔ̍ŋ ā nɔ̄la̍ mā chūa̍ mī 

ku̍ɛ̄ a̍ ndu̍ o̍ bā mī kɔ̍ wa᷅ Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ I̍sɔ̄lūɛ̍i̍ya̍ wo̍ sōōlūūwo̍ 
lēchōo̍ o̍ lɛ̄ŋndē nāāle̍ŋ ni᷄ŋ. Kāni̍, chɔ̍ŋ ni᷅ŋ a̍ hāū, sa̍lā lūāmāā ni̍, sa̍lā yɔ̄ŋāā 
chēle̍ŋ ni̍, I̍ so̍lī lɛ̍ la̍ŋ o̍ mɛ̄lɛ̄ka̍ o̍ mɛ̍lɛ̄ka̍ chēle̍ŋ ndo̍ le̍, mɛ̄ɛ̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, 
o̍ cho̍ Mɛ̄lɛ̄ka̍ I̍sɔ̄lūɛ̍i̍ya̍ wo̍. 

18Kɛ̍ ndu̍yɛ̍, nyɛ̄ ya̍ I̍ ye̍e̍ma̍ mī nyɔ̍ɔ̍lu̍ Mɛ̄lɛ̄ka̍ Ya̍a̍wɛ̄ɛ̍ le̍ ndu̍ wo̍ cho̍ ho̍ō ni̍, te̍le̍ŋ 
o̍ te̍le̍ŋ tē māsānɔ̍ nūu̍ ō wa̍ kɔ̄la̍ŋ mɛ̄lɛ̄ka̍ Lu̍i̍mɔ̄ŋ sōōlūūwo̍ pɛ̍, ya̍ li̍i̍lā ndu̍ ni̍. 
Ndu̍yɛ̍ tē I̍ li̍i̍la̍ ndu̍ pɛ̍, ya̍ bɛ̍ɛ̍ mɛ̄ɛ̍ mī tu̍ndu᷄ŋ mī so̍o̍lu̍u̍ ndu̍. Le̍la̍ŋ ā yɔ᷄ŋ bɛ̍ɛ̍ mī 
ke̍ŋ i̍ wa̍ ī yɔ̄ŋna᷄ŋ, I̍ cho̍ Mɛ̄lɛ̄ka̍ nyɔ̄ɔ̄lōo̍ mbō mēlnu̍ŋ ya̍ le̍ ke̍ŋ.” 

19Mi̍ Īla̍a̍sīā di̍mūl ndu̍ āā, “Tē le̍ ke̍ŋ ni̍, bu̍u̍la̍ŋ te̍, kɔ̍.” O̍ ko̍ŋ, mi̍ Na̍a̍māŋ o̍ ma᷅l 
mbo̍ bīī mīīŋgōo̍. Mɛ̄ɛ̍ o̍ ma᷄l mbo̍ bīī kɔ̄la̍ŋ, ō kūe̍ bɛ̍ɛ̍ le̍vi᷅l te̍, 

20mi̍ Kɛ̍ha̍sī, bu̍ɛ̍i̍ Īla̍a̍sīā wo̍ ō dīmī o̍ kɔ̄l ni᷄ŋ āā, “Māsānɔ̍ nūu̍, le̍ yɛ̄ɛ̍nɛ̍ o̍ cho̍ yɛ̄ 
lāŋu̍nɔ̄ Si̍i̍lūīānɔ̄ɔ̍ ho̍ō mālɔ̄ɔ̍ mbo̍ wā mīīŋgɔ᷄ŋndo̍ a̍ nyɛ̄m ndɔ̄ŋ mu̍ŋ le̍nde̍ 
yɛ̍lɛ̍kɛ̍lɛ̍ɛ̍ bɛ̍ndū ō bīi̍ ndu̍ nyɛ̄ o̍ nyɛ̄ o̍ bā le̍. Mu̍ŋ mu̍ŋ ō ku̍ē a̍ mu̍ŋ le̍nde̍ le̍. I̍ 
me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, mɛ̄ɛ̍ mī to᷅l 
ndu̍ kɔ̄ɔ̄lī mī kɔ̍ sɔ̍lā ŋ̍ ti᷄ŋ.” 

21O̍ ko̍ŋ, mi̍ Kɛ̍ha̍sī tu̍āl Na̍a̍māŋ kɔ̄ɔ̄lī a̍ kīlta̍ŋ. Mɛ̄ɛ̍ Na̍a̍māŋ to̍fa̍ŋ a̍ mākɔ̄ɔ̄, mbo̍ 
chā Kɛ̍ha̍sī hūnɔ̄ɔ̍ ndu̍ kɔ̄ɔ̄lī a̍ kīlta̍ŋ. Mi̍ Na̍a̍māŋ o̍ tu̍āl o̍ nyɛ̄ nyāāna᷄ŋ su̍a̍a̍ ā nāŋ 
ndo̍ chōo̍, mbo̍ kūā ndu̍ lāchī. Mbo̍ nyūnā ndu̍ āā, “Vɛ᷅ hūnɔ̄ɔ̍ ho̍ō, īsɔ̄ɔ̍ ni̍?” 

22Mi̍ Kɛ̍ha̍sī di̍mūl ndu̍ āā, “Nyɛ̄ o̍ nyɛ̄ yɔ̄nu̍ŋ te̍ fāllo̍. Vīōmɔ̄ɔ̍ māsānɔ̍ nūu̍ vēm ya̍ 
nāa̍ nūm chu̍a̍ ni̍. Wānāa̍ su̍a̍ā le̍ Mɛ̄lɛ̄ka̍ wa̍ a̍ cho̍ o̍ lɛ̄ŋndē īpēmbūle̍ŋ E̍fi̍lūēm 
nda̍ ā ŋīɔ̍ɔ̍ŋ lāŋga̍ ko̍māl ndu̍ su̍ŋ su̍ŋ le̍ mbō māla̍ nda̍. Le̍la̍ŋ āā ya̍ I̍ hu̍ŋ nyu̍nā 
nu̍m mī nūm ke̍ ya̍ ka̍ni̍ŋ hu̍mbo᷄ŋ ŋ̄ wa᷅ lu̍su̍llo̍ le̍ pa᷅ŋnda̍ŋ be̍le̍-ŋɔ̍mmɛ̍ū a̍ lā 
ŋūɛ̍ɛ̍nu̍ wo̍ŋ a̍ dōmāla̍ kɛ̍ndɛ̄ kɛ̍ndɛ̄la̍ŋ lā tīɔ̍ɔ̍ŋ mī yo̍o̍ ndu̍ mbō kɔ̍ ke᷅ nda̍.” 

23Mi̍ Na̍a̍māŋ di̍mūl ndu̍ āā, “Mɛ̄ɛ̍, I̍ ha̍ndū wɔ̍ pa᷅ŋnda̍ŋ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍ 
le̍cho̍ō, mbō kūɛ̄ ka̍ni̍ŋ hu̍mbo̍ŋ pa᷅ŋnda̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍ (150).” Kɛ̍ha̍sī ndu̍ 
o̍o̍ ye̍e̍ma̍ mī ndu̍ o̍o̍ kɛ̍ɛ̍ nyɛ̄ o̍ di̍mi̍ wo̍. Kɛ̍ mi̍ Na̍a̍māŋ lo̍ sūɛ̍i̍ nāā ndu̍ chu̍a̍ mbo̍ 
tīū ndu̍ bā. Mi̍ Na̍a̍māŋ chu̍ā nyɛ̄ sɔ̄lāa̍ ka̍ni̍ŋ hu̍mbo᷄ŋ ŋ̍ wa̍ lūsu̍llo̍ pa᷅ŋnda̍ŋ kɛ̄mɛ̄ 
a̍ be̍le̍-ŋu̍ɛ̍ɛ̍nu̍ (150) wo̍ŋ mbo̍ dōvī o̍ bɔ̄lɔ̄la̍ŋ ni᷄ŋ la̍ŋ ti̍ɔ̍ɔ̍ŋ mbo̍ yīī. O̍ ko̍ŋ kɔ̍ɔ̍lī 
mbo̍ chūā dōmāla̍ŋ lā tīɔ̍ɔ̍ŋ mbo̍ hāndū lēchōo̍. Mbo̍ chūā wōlɔ̄ɔ̄lā lāŋ, mbo̍ hāndū 
bu̍ɛ̍i̍yāā ndūa̍a̍ ā ŋīɔ̍ɔ̍ŋ o̍ lēbōl le̍ mā līīla̍ Kɛ̍ha̍sī. Mi̍ Na̍a̍māŋ o̍ dīmūl nda̍ le̍ mā 
hīōū pɔ̍ɔ̍ Kɛ̍ha̍sī lāchī a̍ la̍ŋ. 

24Mɛ̄ɛ̍ pūa̍a̍ bu̍ɛ̍i̍ya̍a̍ Na̍a̍māŋ nda̍ ā fūūlu̍u̍ o̍ pēmbēi̍ nāa̍ chīɛ̄īyo̍ ō wa̍ wa̍, mi̍ 
Kɛ̍ha̍sī bi̍ī nda̍ bɔ̄lɔ̄la̍ ti̍ɔ̍ɔ̍ŋndā lāŋ o̍ bā a̍ dōmāla̍ la̍ŋ mbo̍ lūēī o̍ ndu̍ lo̍ chi̍ɛ̍ī ni̍ŋ. 
O̍ ko̍ŋ kɔ̍ɔ̍lī, mbo̍ dīmūl pu̍a̍a̍ bu̍ɛ̍īya̍ māā ā mīīŋgu᷄ŋ. Mi̍ pūa̍a̍ ā mīīŋgu᷄ŋ. 

25Mɛ̄ɛ̍ Kɛ̍ha̍sī lu̍ɛ̍ī chīɛ̄ī ni̍ŋ nāa̍ Īla̍a̍sīā chu̍a̍, mi̍ Īla̍a̍sīā nyu̍nā ndu̍ āā, “Kūɛ̍ɛ̍nɛ̍ ŋ̄ 
wa̍ yɛ̍ Kɛ̍ha̍sī?” Mbo̍ dīmūl Īla̍a̍sīā āā, “I̍ ve̍ bā o̍ bā le̍ fāllo̍.” 

26Mi̍ Īla̍a̍sīā di̍mūl ndu̍ āā, “Kɛ̍ha̍sī, I̍ si̍nā nāa̍ ŋ̄ wa̍ wa̍. Mi̍ chē bɛ̍ɛ̍ I̍ ve̍ lo̍ŋ nu̍a̍ā 
kpe̍nde̍ke̍le̍ le̍, kɛ̍ nyi̍nā nūu̍ wa̍ lo̍ŋ. Bōōndi̍i̍ Na̍a̍māŋ to᷅l bɛ̍ɛ̍ o̍ nyɛ̄ ndɔ̍ su̍a̍a̍ ā 
nāŋ ndo̍ chōo̍ mbo̍ kūā nu̍m lāchī ve̍, nyi̍nā nūu̍ wa̍ nya̍ chɔ̄ɔ̍. Kɛ̍ ndu̍yɛ̍ mī di̍mu̍l 



819 

 

 
Kisi Bible Quick 

© 2013 Bible Society in Liberia. 
 

 
 

 

nu̍m Kɛ̍ha̍sī, chɔ̍ŋ a̍ nyɛ̄ sɔ̄lāā ni̍, kpe̍le̍ yɔ̄mīī ɔ̄li̍fīi̍ ni̍, kpe̍le̍ yɔ̄mīī kūāmāā chēle̍ŋ 
ni̍, nyɔ̄ɔ̍ŋ mu᷅ŋ ki̍nɛ̍i̍, kɔ̍ bi̍ī a̍ chɔ̄lū, sāā ni̍, nāū ni̍, kɛ̄lɛ̄ŋgāā bu̍ɛ̍ī wa̍li̍, ō cho̍ o̍ ŋ̄ 
wāā nu̍a̍ā chōo̍ le̍ ŋ̄ nɔ̄ mā bīī mu̍ŋ wānā o̍ wānā o̍ bā le̍. 

27Le̍la̍ŋ le̍ nyɛ̄ ŋ̄ tōsa̍ ko̍ŋ ndo̍, nāā wɔ̄ɔ̍ŋ wa̍ Na̍a̍māŋ lēkɔ̄ɔ̍ wo̍, nūm bɛ̍ɛ̍ ā chō nāā 
kōŋ sɔ̄lā, ndu̍yɛ̍ mī nāā kōŋ ta᷄ŋ a̍ wānāa̍ fu̍lā o̍ yu̍ŋgu̍ nu̍mndo̍ chōo̍ wa̍, mbō 
sīmnu᷄ŋ na̍ā nya̍ yu̍ŋgu̍ le̍ fɛ̍ɛ̍ŋ a̍ fɛ̍ɛ̍ŋ.” Ndu̍yɛ̍ mi̍ ī yɔ̄nu᷄ŋ mɛ̄ɛ̍ Īla̍a̍sīā di̍mi̍ yɛ̍, 
dīmīo̍o̍ nu̍a̍ā mi̍ Kɛ̍ha̍sī fa̍ŋa᷄ŋ Īla̍a̍sīā o̍ hɔ̄l lo̍ŋ, mi̍ nāā wɔ̄ɔ̍ŋ wa̍ ko̍ŋ Na̍a̍māŋ lēkɔ̄ɔ̍ 
wo̍ ō dēl ndu̍ lēkɔ̄ɔ̍, mi̍ kɔ̄ɔ̍le̍ŋ lē mūli᷄ŋ ndu̍ be̍lu᷄ŋ, mi̍ lē dīāndū ndu̍ fo̍ fo̍. 

Māsāā Bɛ̍ndūāā Di̍iŋ̍ Ndūa̍a̍ 6 

A̍ chūe̍i ̍lo̍ o̍ pēēlo̍ ve̍ o̍kɔɔ̄ ̄
1Pāa̍le̍ pi᷅lɛ̍, mi̍ wānāa̍ su̍a̍ā le̍ Mɛ̄lɛ̄ka̍ wa̍, ā dīmūl Īla̍a̍sīā āā, “Fāllo̍, fo̍ndāŋ na̍a̍ ŋ̄ 
chō ho̍ō wo̍, ō cho̍ le̍tu̍u̍ a̍ na̍a̍ le̍. 

2Le̍la̍ŋ ŋ̄ kūā wɔ̍ o̍ pi̍o̍o̍ Chɔ̍ɔ̍dāŋ mī ŋ̄ kɔ̍ ki̍o̍lū yɔ̄mnde̍ mī ŋ̄ tōōsi̍a̍a̍ fo̍ndāa̍ lo̍ŋ, o̍ 
wa᷅ fɛ̍kɛ̄ī le̍ na̍a̍ wo̍ mī ŋ̄ wānu᷄ŋ ndo̍ŋ.” Mi̍ Īla̍a̍sīā di̍mūl nda̍ āā, “Ō bɛ̄nda̍ bɔ̍ɔ̍, lā 
kɔ̍.” 

3Mi̍ wānāa̍ su̍a̍ā le̍ Mɛ̄lɛ̄ka̍ wa̍ ō pīlɛ̍ nda̍ tɛ̄ɛ̄ŋ ō dīmūl Īla̍a̍sīā āā, “Fāllo̍ yāndi̍i̍ ŋ̄ 
kɔ̄ŋnu᷅ŋ na̍a̍ nya̍ā lātūlu̍.” O̍ ko̍ŋ, mi̍ Īla̍a̍sīā chɛ᷅l, 

4ma̍ kūā nda̍ nda̍ā lātūlu̍. Mɛ̄ɛ̍ nda̍ fūūlu̍u̍ Chɔ̍ɔ̍dāŋ o̍ pēēlo̍, ma̍ kāndū yɔ̄mnde̍ 
kīōlɔ̄ɔ̍. 

5Kɛ̍ mi̍ ī yɔ̄nu᷄ŋ, ō pīlɔ̍ɔ̍ lo̍ yɔ̄mndo̍ lɔ̄wāa̍ mi̍ chūēī ndūɛ̍i̍ bɛ̄ŋi̍ŋ mi̍ ī dēlnu᷄ŋ o̍ pēēlo̍. 
Mbo̍ dīmūl Īla̍a̍sīā āā, “Fāllo̍, chūēī pi̍lɛ̍i̍ ya̍ I̍ yo̍u̍ ve̍ ī dēlnu᷄ŋ ya̍ o̍ bā o̍ pēēlo̍ fɔ̍, I̍ 
si̍nā kpe̍e̍kpe̍i̍ mɛ̄ɛ̍ ya̍ I̍ cho̍ he̍ī yɔ̄ŋ te̍.” 

6Mi̍ Īla̍a̍sīā nyu̍nā ndu̍ āā, “Kūɛ̍ɛ̍nɛ̍ kpe̍e̍kpe̍i̍ chūēī kālɛ̄i̍ ī de᷄l lɛ̍?” Mbo̍ chɔ̄m ndu̍ 
nāa̍ i̍ de̍l la̍. Mi̍ Īla̍a̍sīā ki̍a̍lū sīōndōōle̍ŋ mbo̍ māl o̍ fo̍ndāŋ kōŋ. O̍ ko̍ŋ, mi̍ chūe̍i̍ 
hēl ō mɛ̄ŋnda̍ŋ chōo̍. 

7Mi̍ Īla̍a̍sīā di̍mūl ndu̍ āā, “Mi̍ chē chūēī kālɛ̄i̍.” Mi̍ pōo̍ sīɛ̄ndī bāa̍ mbo̍ chūā. 

A̍ mɛɛ̄ ̍Is̍ɔl̄ūɛi̍y̍a̍ yēm Sii̍l̍ūīāŋnda̍ yɛ ̍o̍kɔɔ̄ ̄
8Mi̍ ī yɔ̄nu᷄ŋ mi̍ chɔ̄ūwo̍ ō kīōlū I̍sɔ̄lūɛ̍i̍ya̍ tɛ̄ɛ̄ŋ nda̍ wāŋnda̍ Si̍i̍līāā. Mi̍ māsā bɛ̍ndōo̍ 
le̍ Si̍i̍līāā o̍ ve̍e̍lū bōlīī pūa̍a̍ ndūa̍a̍ chɔ̄ūwa̍ mbo̍ chɔ̄m nda̍ nāa̍ nda̍ nɔ̄ mā kɔ̍ ki̍o̍lū 
dɔ̍ɔ̍ŋgɔ̍ɔ̍ le̍ I̍sɔ̄lūɛ̍i̍ya̍ kɔ̄la̍ŋ chīŋa̍la᷅ŋndo̍ wa̍. 

9Kɛ̍ lɔ̍ɔ̍ pa̍ mā fūūlu̍u̍ o̍ fo̍ndāŋ kōŋ, mi̍ Īla̍a̍sīā, wāna̍ su̍a̍ā le̍ Mɛ̄lɛ̄ka̍ mbo̍ wā 
I̍sɔ̄lūɛ̄ī yo̍ ō yɔ̄ŋ māsā bɛ̄ndōo̍ I̍sɔ̄lūɛ̍i̍ dīōmnde̍ŋ mbo̍ sīlā ndu̍. Mbo̍ chɔ̄m ndu̍ 
fo̍ndāŋ wāŋnda̍ ha̍ā ā wa̍ kɔ̄la̍ŋ dɔ̍ɔ̍ŋgɔ̍ɔ̍ kīōlɔ̄ɔ̍ wo̍. Mbo̍ sīlā ndu̍ māā ā ke̍e̍kū 
kpēŋgīī ke̍ŋ te̍. 

10O̍ ko̍ŋ, mi̍ māsā bɛ̄ndōo̍ le̍ I̍sɔ̄lūɛ̄ī o̍ di̍mūl pūa̍a̍ ndūa̍a̍ chɔ̄ūwāa̍ wa̍ kpēŋgīī ke̍ŋ 
nda̍, le̍ mā wa̍ mɛ̄ŋgɛ̄lāa̍ o̍ fo̍ndāŋ Īla̍a̍sīā di̍mūl ndu̍ ko̍ŋ ndo̍. Ndu̍yɛ̍ mi̍ he̍ī ī hīāū 
lāchī a̍ yɔ̄nɔ᷄ŋndo̍ nda̍ tɛ̄ɛ̄ŋ le̍ te̍le̍ŋnda̍ fa̍ŋgā. 

11Mi̍ sūɛ̍i̍ he̍ī tɛ̄ɛ̄mbūū māsā bɛ̍ndōo̍ Si̍i̍līāā kɔ̄l ta̍u̍ ta̍u̍ le̍ chɔ̄ɔ̄mūū nda̍ wa̍ nda̍ 
ho̍ō wo̍. Mbo̍ vēēlū bōlīī pūa̍a̍ ndūa̍a̍ chɔ̄ūwa̍ mbo̍ dīmūl nda̍ āā, “Wāŋndo̍ chō 
nya̍ tɛ̄ɛ̄ŋ o̍ cho̍ kūmbū I̍sɔ̄lūɛ̍i̍ya̍ wo̍, sūɛ̍i̍ na̍a̍ ŋ̄ kɛ̄ɛ̄sīāā ko̍ na̍nu᷄ŋ ndu̍ ma̍lnūŋ, ō 
kūā ō dīmūl māsā bɛ̍ndōo̍ I̍sɔ̄lūɛ̍i̍ a̍ ndi̍ o̍kɔ̄ɔ̄.” 

12Mi̍ bōlīī pūa̍a̍ ndūa̍a̍ chɔ̄ūwa̍ ō pīlɛ̍ dīmūl ndu̍ āā, “Wānā o̍ wānā cho̍ na̍nu᷄ŋ mbō 
wa̍ kūmbū wānāā ka̍ŋ te̍ fāllo̍. Kɛ̍ po̍ pi᷅lɛ̍ chō I̍sɔ̄lūɛ̄ī mā vēēlū ndu̍ āā Īla̍a̍sīā wāna̍ 
su̍a̍ā le̍ Mɛ̄lɛ̄ka̍ wo̍ o̍ cho̍ ni̍. Po̍ ko̍ŋ ndu̍ chɔ̍ɔ̍mūū ma̍sā bɛ̍ndōo̍ I̍sɔ̄lūɛ̍i̍ sɔ̄ɔ̍ŋ ni̍, ā 
yɔ᷄ŋ bɛ̍ɛ̍ mī lā dɔ̄ū bāli̍ nya̍ wānā o̍ nūmndo̍ chi̍ɛ̍ī ni̍ŋ, chɔ̄ɔ̄mūūwo̍ o̍ chɔ̍ɔ̍mūū ndi̍ 
ni̍.” 

13Mi̍ māsā bɛ̍ndōo̍ Si̍i̍līāā di̍mūl pūa̍a̍ ndūa̍a̍ chɔ̄ūwa̍ āā, “Lā kɔ̍ mī lā kɔ̍ nyu̍u̍nīāā 
wāŋnda̍ a̍ ndu̍ o̍kɔ̄ɔ̄, mī lā sīna̍ nāa̍ o̍ cho̍ wa̍. Tē lā sīna̍ dɔ̍ɔ̍ nāa̍ o̍ cho̍ wa̍ pɛ̍, lā 
hu᷄ŋ di̍mūl la̍. I̍ cho̍ pūa̍a̍ chɔ̄ūwa̍ vīōmɔ̄ɔ̄ mā kɔ̍ bi̍ī ndu̍ mā hīŋ a̍ ndu̍.” Mi̍ pūa̍a̍ kɔ᷄ 
nyu̍u̍nīāā, ma̍ sāālu᷄ŋ māā Do̍tāŋ chi̍e̍e̍ Īla̍a̍sīā wa̍ īchāli̍ ni̍. Ma̍ mīīŋgū ma̍ kɔ̍ di̍mūl 
māsā bɛ̍ndōo̍ Si̍i̍līāā a̍ ndi̍ o̍kɔ̄ɔ̄. 

14O̍ ko̍ŋ, mi̍ māsā bɛ̍ndōo̍ Si̍i̍līāā o̍ hɛ̍lī pūa̍a̍ chɔ̄ūwa̍ ku̍ndā bɛ̄ndōo̍ mbo̍ vīām 
nda̍ a̍ su̍a̍a̍ ndu̍yɛ̍, a̍ nyɛ̄lā nyāāna᷄ŋ nda̍ su̍a̍a̍ ā nāŋ nda̍ŋ le̍ mā kɔ̍ bi̍ī Īla̍a̍sīā. Mi̍ 
pūa̍a̍ ha̍ā mālnu᷄ŋ a̍ nyūmnda̍ŋ, ma̍ kɔ̍ ba̍lū chi̍o̍o̍ kpɔ̍kɔ̍su̍ nāa̍ Īla̍a̍sīā o̍ wa̍ wa̍. 

15Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍ mi̍ bu̍ɛ̍i̍ Īla̍a̍sīā wo̍ ō fūlā o̍ bɛ̍ɛ̍ īdīi̍yo̍ pu̍ŋ, mbo̍ chā 
pūa̍a̍ chɔ̄ūwāā māSi̍i̍līāŋnda̍ lātūlu̍ a̍ su̍a̍ā ndāa̍ chɔ̄ūwa̍, a̍ nyɛ̄lā su̍a̍a̍ ā nāŋ nda̍ŋ, 
ā wa̍ ā bālāā chi̍o̍o̍ kpɔ̍kɔ̍su̍. Mbo̍ mīīŋgū chīɛ̄ī ni̍ŋ kpu᷅lu̍sīūku̍ mbo̍ kɔ̍ di̍mūl 
māsānɔ̄ ndɔ̄ɔ̍ Īla̍a̍sīā āā, “Kpōkō, fāllo̍ ŋ̄ cha᷄l nu̍a̍ā kɛ̍ Si̍i̍lūīāŋnda̍ hu᷄ŋ ba̍lū na̍a̍ 
kpɔ̍kɔ̍su̍ bɛ̍ndū. Vɛ̄ɛ̄ na̍a̍ ŋ̄ chō yɛ̄ he̍ī yɔ̄ŋ?” 

16Mi̍ Īla̍a̍sīā di̍mūl ndu̍ āā, “Sīōōŋīī bi̍ī nu̍m te̍. Pūa̍a̍ chɔ̄ūwāā na̍a̍ ŋ̄ nɔ̄ wa̍ ā hīōū 
a̍ ba̍lu̍ na̍a̍ ha̍ā wa̍.” 

17Mi̍ Īla̍a̍sīā lo᷅ o̍ ko̍ŋ mbo̍ pīɛ̄ī Mɛ̄lɛ̄ka̍ mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ 
ku̍mbi̍ bu̍ɛ̍ī nūu̍ hɔ̄lta̍ŋ mbō chē.” O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā a̍ sa̍bū mi̍ 
lāŋu̍nɔ̄ bu̍ɛ̍īyo̍ ho̍ō ō chā nyɛ̍ wa̍ nda̍ o̍ bālāā wo̍. Mɛ̄ɛ̍ o̍ to̍fa̍ pēmbīi̍ ba̍lu̍ Īla̍a̍sīā 
ve̍ chōo̍, mbo̍ chā su̍a̍ā a̍ nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ ā chō o̍ pēmbēi̍ he̍ī 
chōo̍ a̍ ti̍u̍wāā si̍lɔ̍. Yīŋnde̍ŋ lē wa̍ su̍a̍a̍ ha̍ā a̍ nyɛ̄la̍ŋ nda᷅ŋ lā kūmbāā kpo̍u̍. 

18Mɛ̄ɛ̍ Si̍i̍lūīāŋnda̍ hīŋ le̍ Īla̍a̍sīā dēlɔ̄ɔ̍ chōo̍, mi̍ Īla̍a̍sīā pi̍ɛ̍ī Mɛ̄lɛ̄ka̍, mbo̍ dīmī āā, 
“O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍ mī pūa̍a̍ chɔ̄ūwa̍ ha̍ā ā sūma̍ o̍ lē pīlɛ̍ ni᷄ŋ kpe̍.” O̍ ko̍ŋ, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī Īla̍a̍sīā dīōm, mbo̍ tōsā nda̍ kpo̍u̍ ma̍ sūmā. 

19Mi̍ Īla̍a̍sīā ku̍ā nāa̍ nda̍ chūā ā chō ā sūmɛ̍i̍ya̍ le̍nde̍, mbo̍ kɔ̍ di̍mūl nda̍ āā, “Wāna̍ 
nya̍ chō nūūwāa̍ wo̍ ō cho̍ chi̍e̍e̍ na̍nu᷄ŋ te̍ o̍ cho̍ le̍, lā pūɛ̄ɛ̄nu̍ŋ nɛ̍īyo̍. Lā hu᷄ŋ mī 

kɔ̍ chɔ᷅m nya̍ nāa̍ o̍ cho̍ wa̍.” Mi̍ Īla̍a̍sīā chu̍ā nda̍ mbō kūā a̍ nda̍ Sāme̍e̍līāā chi̍e̍e̍ 
le̍bo̍llo̍ le̍ I̍sɔ̄lūɛ̄ī. 

20Mɛ̄ɛ̍ nda̍ fūūlu̍u̍ Sāme̍e̍līāā, ma̍ hēl chi̍e̍e̍, mi̍ Īla̍a̍sīā pi̍ɛ̍ī Mɛ̄lɛ̄ka̍ mbo̍ dīmī āā, 
“O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ku̍mbi̍ wāŋnda̍ ha̍ā hɔ̄lta̍ŋ mā mīīŋgu̍ vɛ̄lɛ̄ chɔ̄ɔ̍.” O̍ 
ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ku̍mbī nda̍ hɔ̄lta̍ŋ ma̍ chā vɛ̄lɛ̄. Mɛ̄ɛ̍ nda̍ tōfa̍, ma̍ sāālu᷄ŋ 
māā Sāme̍e̍līāā chi̍e̍e̍ kɔ᷅llo̍ kpe̍e̍kpe̍i̍ nda̍ chō ni̍. 

21Mɛ̄ɛ̍ māsā bɛ̍ndōo̍ I̍sɔ̄lūɛ̄ī o̍ che᷅ nda̍, mbo̍ nyūnā Īla̍a̍sīā āā, “Fāllo̍, vɛ᷅ I̍ di̍u̍ nda̍? 
I̍ di̍u̍ nda̍ kpo̍u̍?” 

22Kɛ̍ mi̍ Īla̍a̍sīā di̍mūl ndu̍ āā, “Sāko̍, di̍ū nda̍ le̍. A̍ bi̍i̍ wa᷅ŋnda̍ ha̍ā o̍ chɔ̄ū ni᷄ŋ te̍. 
Le̍la̍ŋ a̍ nɔ̍ di̍ mā di̍u̍ nda̍ le̍. Nyɛ̄ ŋ̄ tōsa̍ wo̍, ke̍ nda̍ nyɛ̄ dīa̍a̍ a̍ mɛ̄ŋnda̍ŋ, tē ā dē 
pɛ̍, a̍ ma̍l nda̍ ā mīīŋgu̍ nāa̍ māsānɔ̍ ndāa̍ chūā.” 

23O̍ ko̍ŋ, mi̍ māsā bɛ̍ndōo̍ I̍sɔ̄lūɛ̄ī o̍ bɛ̍ɛ̍ndīāā nyɛ̄m dīa̍ŋ ta̍u̍ ta̍u̍ le̍ pūa̍a̍ chɔ̄ūwa̍ 
ha̍ā, mbo̍ kē nda̍ ma̍ dīā. Mɛ̄ɛ̍ nda̍ chīi̍ nyɛ̄ dīa̍a̍ di̍o̍, mbo̍ māl nda̍ ma̍ mīīŋgū o̍ 
māsānɔ̍ ndāa̍ lo̍. Mɛ̄ɛ̍ wāŋnda̍ Si̍i̍līāā a̍ che᷅ nyɛ̍ yɔ̍nu̍ŋ ndo̍, mā pɛ̄ŋgī I̍sɔ̄lūɛ̍i̍ya̍ 
kɔ̄la̍ŋ dēlɔ̄ɔ̍ chōo̍ a̍ sɔ̍ŋgɔ̍ɔ̍. 

A̍ mɛɛ̄ ̍wāŋnda̍ Sii̍l̍īāā a̍ ba̍lu̍ Sāme̍e̍līāā le̍ ndu̍ dēlɔɔ̄ ̍chōo̍ yɛ ̍o̍kɔɔ̄ ̄
24Mɛ̄ɛ̍ te̍le̍ŋ ti̍ŋ hīo̍u̍, mi̍ Māsā Bɛ̍ndōo̍ Bɛ̄nīha̍da̍dī, o̍ wa̍ Si̍i̍līāā wo̍, ō chūūŋgīāā 
pūa̍a̍ ndūa̍a̍ chɔ̄ūwa̍ kpo̍u̍ na̍a̍ pi᷅lɛ̍, mbo̍ chūā nda̍ ma̍ kɔ̍ ba̍lū Sāme̍e̍līāā, ma̍ dūāū 
ndu̍ o̍ pi̍ŋndo̍ ni᷄ŋ. 

25Nyɛ̄ o̍ nyɛ̄ ndu̍ o̍o̍ lu̍e̍ī Sāme̍e̍līāā le̍, ndu̍yɛ̍ nyɛ̄ ndu̍ o̍o̍ che᷅ŋ vɛ̍lɛ̄ lo̍ŋ te̍. O̍ ko̍ŋ, 
mi̍ nyɛ̄ dīa̍a̍ chūū wāŋnda̍ Sāme̍e̍līāā o̍ bā, mi̍ yīmā bɛ̄ndūa̍ŋ mā dēl Sāme̍e̍līāā 
kpu̍lɛ̄ŋ. Bōllē sōfɛ̍lɔ̍ɔ̍, ā wa̍ ni᷅ŋ le̍ŋ pīsīo̍o̍ Sāme̍e̍līāā le̍ ka̍ni̍ŋ hu̍mbo̍ŋ lūsu̍llo̍ 
pa᷅ŋnda̍ŋ lā tīɔ̍ɔ̍ŋ. O̍ ko̍ŋ kɔ̍ɔ̍lī, pōōlā pīīŋnda̍ŋ ko̍bo̍o̍ cha̍ ā wa̍ ndu̍ pīsīo̍o̍ le̍ ka̍ni̍ŋ 
hu̍mbo̍ŋ lūsu̍llo̍ pa᷅ŋndo̍ nyɛ̄ɛ̄mbɔ̄. 

26Pāa̍le̍ pi᷅lɛ̍ lē wa̍, mi̍ māsā bɛ̍ndōo̍ I̍sɔ̄lūɛ̄ī o̍ wa᷅ bālɔ̄ɔ̍ o̍ kpāki̍ ba̍lu̍ chi̍o̍o̍ wo̍ chōo̍. 
Mɛ̄ɛ̍ o̍ wa̍ bālɔ̄ɔ̍, mi̍ chūā pīlɛ̍ vēēlū ndu̍ chōo̍ cho̍o̍ mbo̍ dīmūl ndu̍ āā, “Yāndi̍i̍ 
fāllo̍ māsāa̍ ma̍la̍ ya̍ fɔ̍.” 

27Mi̍ māsā bɛ̍ndōo̍ I̍sɔ̄lūɛ̄ī di̍mūl ndu̍ āā, “Tē Mɛ̄lɛ̄ka̍ Ya̍a̍wɛ̄ɛ̄ o̍ māla̍ nu̍m te̍, ya̍ 
nɔ̍lā nu̍m mālā ni̍? I̍ nɔ̍ yɛ̍ nyɛ̄ dīāā, ɔ̄ɔ̄ ma̍mu̍ɛ̍i̍ le̍ mī ke̍ nu̍m te̍, vɛ̄ɛ̍nɛ̍ ya̍ I̍ ma̍lā 
yɛ̍ nu̍m?” 

28Mi̍ māsā bɛ̍ndōo̍ I̍sɔ̄lūɛ̄ī o̍ nyu̍nā ndu̍ āā, “Ō yɛ̄ɛ̍nɛ̍ cho̍ yɛ̄ bā nūm ha̍vɛ̍i̍yo̍?” Mi̍ 
chūa̍a̍ dīmūl ndu̍ āā, “Na̍a̍ chāa̍ŋ nī pi᷅lɛ̍ ŋ̍ mɛ̍i̍ ni̍ le̍ mī ŋ̄ dīu̍ pūa̍a̍ nāa̍ mī ŋ̄ dē. Mbo̍ 
dīmūl la̍ māā na̍a̍ ŋ̄ di̍o̍ fɛ̍lɛ̍ŋ o̍ nu̍u̍, māā dīi̍mā ndɔ̄ɔ̍ pīlɔ̍ɔ̍ ŋ̄ dē vɛ̄lɛ̄ o̍ ndɔ̍ɔ̍. 

29O̍ ko̍ŋ, mi̍ ŋ̄ dīā po̍ nūu̍ pāa̍le̍ tāse̍le̍ŋ, dīi̍mā ndɔ̄ɔ̍ mɛ̄ɛ̍ ya̍ I̍ di̍mu̍l ndu̍ le̍ mī ŋ̄ dē 
vɛ̄lɛ̄ po̍ ndɔ̍ɔ̍, mbo̍ kɛ̄ɛ̄, mbo̍ chūā ndu̍ mbo̍ kɔ̍ vi̍ōŋ ndu̍.” 

30Mɛ̄ɛ̍ māsā bɛ̍ndōo̍ I̍sɔ̄lūɛ̄ī o̍ tu̍e̍i̍ sūɛ̍i̍ he̍ī, mi̍ kɔ̄l ndɔ̄ɔ̍ tāmbū, mbo̍ sɛ̄ɛ̄sīa̍ŋ 
do᷅māa̍ lēkɔ̄ɔ̍ le̍ kɔ̄l ndɔ̄ tāmbɛ̍i̍yo̍ chɔ̄mndo̍. Ndu̍yɛ̍ nyɛ̄lā lābɛ̍kīla̍ŋ lā wa̍ ndu̍ 
lēkɔ̄ɔ̍ o̍ dōmāa̍ bɛ̄ŋgu̍, bālɔ̄ɔ̄ o̍ wa̍ ko̍ŋ o̍ kpākīo̍o̍ chōo̍ wo̍. Wānāa̍ wa̍ o̍ kpākīo̍o̍ 

hōlnɔ᷄ŋndo̍ wa̍, mɛ̄ɛ̍ nda̍ nu̍a̍, ma̍ chā ndu̍ ō chō bālɔ̄ɔ̍ o̍ kpākīo̍o̍ chōo̍ a̍ nyɛ̄lā 
lābɛ̍kīlā lāŋ lēkɔ̄ɔ̍. 

31Mi̍ māsā bɛ̍ndōo̍ I̍sɔ̄lūɛ̄ī lo᷅ o̍ ko̍ŋ mbo̍ mēna᷄ŋ mbo̍ dīmī āā, “Īla̍a̍sīā ndu̍ fɔ̍, tē ō 
lɔ᷄l hāū le̍ ndu̍ bōlle̍ŋ kīōlɔ̄ɔ̍ pɛ̍ Mɛ̄lɛ̄ka̍ dīi̍ ya̍ pɛ̍.” 

32O̍ ko̍ŋ kɔ̍ɔ̍lī, mbo̍ sōlī wāŋndo̍ mbo̍ vīām ndu̍ Īla̍a̍sīā kɔ̄ɔ̄lī. Īla̍a̍sīā wa̍ īchāli̍ o̍ 
ndu̍ lo̍ chi̍ɛ̍ī ni̍ŋ. Wāŋ bɛ̄ndūāā chi̍e̍e̍ya̍ nda̍ a̍a̍ ku̍ɛ̄ ndu̍ yīlɔ̄ɔ̍ a̍ te̍le̍ŋ ko̍ŋ ki̍nɛ̍i̍, ā 
wa̍ īchāli̍ nda̍ nda̍ā. Lɔ̍ɔ̍ pa̍ mi̍ wāna̍ māsā bɛ̍ndōo̍ vēm Īla̍a̍sīā kɔ̄ɔ̄lī wo̍ ō fūūlūū, 
mi̍ Īla̍a̍sīā di̍mūl wāŋ bɛ̄ndūāā chi̍e̍e̍ya̍a̍ ku̍ɛ̄ ndu̍ yīlɔ̄ɔ̍ wa̍ āā, “Fi̍nyā dīyāā ko̍ŋ ō 
yēēma̍ le̍ ya̍ dīyɔ̄ɔ̍. Ō vēm wāŋndo̍ le̍ mbō hu᷄ŋ ki̍o̍lū ya̍ bōlle̍ŋ. Kɛ̍ tē wāna̍ o̍ ve᷅m 
ko̍ŋ ndo̍ hīŋ pɛ̍, lā chɛ᷅l ndu̍ mbō lūɛ̄ī chīɛ̄ī ni̍ŋ te̍, lā kīnda̍ di̍o̍o̍. I̍ si̍nā māā ō cho̍ 
wa̍nā ko̍ŋ ndu̍ pīlɛ̍ le̍ cho̍ hūnɔ̄ɔ̍ le̍, māsānɔ̍ ndɔ̄ɔ̍ chō ndu̍ kɔ̄ɔ̄lī.” 

33Īla̍a̍sīā o̍ me̍i̍ bɛ̍ɛ̍ so̍ndō le̍, mi̍ māsā bɛ̍ndōo̍ I̍sɔ̄lūɛ̄ī fu̍lā lēbōl. Mi̍ māsā bɛ̍ndōo̍ 
I̍sɔ̄lūɛ̄ī di̍mī āā, “Mɛ̄lɛ̄ka̍ Ya̍a̍wɛ̄ɛ̍ to̍sa̍ ni̍ mi̍ dɛ̍nɛ̍ pa̍lāā bɛ̄ndōo̍ ho̍ō ō tūāl na̍a̍ 
chōo̍. Le̍ yɛ̄ɛ̍nɛ̍ ya̍ I̍ cha᷅l lɛ̍ vɛ̄lɛ̄ ndu̍ chūm le̍ mbō māla̍ na̍a̍?” 

Māsāā Bɛ̍ndūāā Di̍iŋ̍ Ndūa̍a̍ 7 

1Mi̍ Īla̍a̍sīā di̍mūl māsā bɛ̍ndōo̍ le̍ I̍sɔ̄lūɛ̄ī āā, “Ya̍ŋ ndɔ̍ ni᷅la̍ŋ mā tūēī yōōŋgū 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā ya̍ I̍ di̍mu̍l nu̍m ndo̍. Ō dīmi̍ māā sīɔ̄dīi̍ te̍le̍ŋ wa̍ā nu̍a̍ā 
nyɛ̄ dīa̍a̍ chō wā Sāme̍e̍līāā mbō hɔ̄ba̍. Kōlo̍ ŋ̄wi̍tīi̍ kɛ̍ndɛ̄ kɛ̍ndɔ̄ɔ̍, ō lūsu̍l ndɔ̄ɔ̍ chō 
le̍ pa᷅ŋnda̍ŋ tɔ̍ ɔ̄ɔ̄, ba̍a̍līi̍ŋ wa᷅ lu̍su̍llo̍ le̍ pa᷅ŋnda̍ŋ bi̍dīi̍ŋ ndo̍ŋ, ā wā ni̍ŋ mu̍ŋ pīsīo̍o̍ 
sɔ̍ŋgɔ̍ nyɛ̄ fo̍ndō.” 

2Mi̍ wāna̍ ma̍ndā ma̍sā bɛ̍ndōo̍ I̍sɔ̄lūɛ̄ī, ma̍ kūā nda̍ ndu̍ wo̍ ō dīmūl Īla̍a̍sīā āā, 
“Bɔ̄, I̍ la̍a̍la̍ŋ ke̍ŋ te̍. Ā yɔ᷄ŋ bɛ̍ɛ̍ mī Mɛ̄lɛ̄ka̍ Ya̍a̍wɛ̄ɛ̄ o̍ ku̍mbi̍ ha̍la̍a̍ mbō tūsi̍ nyɛ̄ dīa̍a̍ 
lɛ̄ŋ na̍nu᷄ŋ, nyɛ̄ dīa̍a̍ hɔ̍bā si̍ɔ̍dīi̍ mbō tōl ba̍a̍ le̍nde̍ le̍.” Mi̍ Īla̍a̍sīā di̍mūl ndu̍ āā, “Ā 
chō he̍ī chɔ̄ a̍ hɔ̄ltē nūmnde̍ŋ pɛ̍ɛ̍ŋ mī ī yɔ̄nu̍ŋ, kɛ̍ nūm a̍ cho̍ nyɛ̍ dīāā kālāa̍ 
mīɔ̄ɔ̄nɔ᷄ŋ o̍ sōndō le̍.” 

A̍ mɛɛ̄ ̍pūa̍a̍ chɔū̄wāā māSii̍l̍īāŋnda̍ nyāānu̍ŋ Is̍ɔl̄ūɛi̍y̍a̍ yɛ ̍o̍kɔɔ̄ ̄
3Ndu̍yɛ̍ pūa̍a̍ pūm, ā nāā wɔ̄ɔ̍ŋ pūm ō wa̍ lēkɔ̄ɔ̍ wa̍, ā wa̍ īchāli̍ o̍ dīō kpākīo̍o̍ 
Sāme̍e̍līāā nda̍ hi̍ɔ̍ɔ̍lu̍. Mi̍ pūa̍a̍ ha̍ā ā dīmu̍la᷅ŋ āā, “Tē ŋ̄ lo̍ cha᷄lle̍ he̍ī pɛ̍, yīa̍a̍ŋ mā 
chō na̍a̍ dīū. 

4Ndu̍yɛ̍ ŋ̄ kɔ̍ bɛ̍ɛ̍ vɛ̍lɛ̄ chi̍e̍e̍, nyɛ̄ dīāā cho̍ lo̍ŋ te̍, chūūwo̍ ko̍ni̍ na̍a̍ ŋ̄ chō a̍ yīa̍a̍ŋ 
ni̍. Ŋ̄ cha᷄l vɛ̍lɛ̄ bɛ̍ɛ̍ na̍nu᷄ŋ wūo̍o̍ ko̍ni̍ na̍a̍ ŋ̄ chō ni̍. Le̍la̍ŋ ŋ̄ kɔ̄ŋnu᷅ŋ o̍ dɔ̍ɔ̍ŋgɔ̍ 
Si̍i̍lūīāŋnda̍ ni᷄ŋ. Kɛ̄lɛ̄ŋgāā mā kɔ̍ yi̍ya᷄ŋ na̍a̍ chōo̍ mā chīīndi̍a̍a̍ yōōmūlā nāāla̍ŋ. Tē 
ā wa̍ yɛ̄ na̍a̍ dīyɔ̄ɔ̄ pɛ̍, ā dīī na̍a̍. Kāni̍ pīɔ̍m ka̍lāa̍ ndu̍ ŋ̄ nɔ̄ le̍ ndu̍ sɔ̄la̍a̍. 

5-6Nyūmnda̍ŋ kāndɔ̄ɔ̍ tōlɔ̄ɔ̍ ki̍nɛ̍i̍, mi̍ pūa̍a̍ ha̍ā ā cha᷄ŋ ma̍ kūā o̍ dɔ̍ɔ̍ŋgɔ̍ 
Si̍i̍lūīāŋnda̍. Kɛ̍ mɛ̄ɛ̍ nda̍ fūūlu̍u̍ o̍ dɔ̍ɔ̍ŋgɔ̍ Si̍i̍lūīāŋnda̍ īkɛ̄i̍ a̍ se̍e̍lu̍ŋ wānā pi᷅lɛ̍ bɛ̍ɛ̍ 
le̍. Mi̍ ī yɔ̄nu᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ wāŋnda̍ Si̍i̍līāā a̍ tu̍e̍ī bɔ̄ɔ̄lūū bɛ̄ndōo̍, 
mɛ̄ɛ̍ pūa̍a̍ chɔ̄ūwa̍ ā wā nu̍a̍ā kɔ̄la̍ŋ ku̍ndā bɛ̄ndōo̍ o̍ su̍a̍ā chōo̍, a̍ o̍ nyɛ̄lā su̍a̍a̍ ā 
nāŋ nda̍ŋ ni᷄ŋ mī īdīkī dīkīī bɛ̄ndūīī ī wa̍ sūɛ̍i̍ yɛ̍.” O̍ ko̍ŋ mī sīōōŋīī bɛ̄ndūe̍i̍ bīī 

pūa̍a̍ Si̍i̍līāā, ma̍ dīmu̍la᷅ŋ āā, “Kpōkō kpōkō, kpūndɛ̍ bɛ̄ndōo̍ kōma̍l na̍a̍ fɔ̍. Māsā 
Bɛ̍ndōo̍ I̍sɔ̄lūɛ̄ī o̍ kɔ̍ hi̍o̍ū māsa̍ Hi̍ta̍i̍tīi̍ya̍ kɔ̄ɔ̄lī, a̍ māsā bɛ̍ndōo̍ I̍chi̍pī le̍ na̍a̍ hūnɔ̄ɔ̍ 
dēlɔ̄ɔ̍ chōo̍, nda̍ kpo̍so̍ŋ cho̍ hūnɔ̄ɔ̍ ho̍ō īdīkī dīkīe̍i̍ ni̍.” 

7O̍ ko̍ŋ, ma̍ yōm a̍ kīlta̍ŋ ma̍ mɛ̄ī dɔ̍ɔ̍ŋgɔ̍ɔ̍ le̍nde̍ yɛ̍lɛ̍kɛ̍lɛ̍ɛ̍ bɛ̍ndū, ā chūe̍ nyɛ᷅ o̍ nyɛ̄ 
le̍. Tɛ̍ndīi̍la̍ ndāla̍ lɔ̍lāā la̍ŋ ni̍, a̍ su̍a̍ā ndāa̍, a̍ sōfɛ̍li̍a̍a̍ ndāa̍, mu̍ŋ bɛ̍ɛ̍ kpo̍u̍ ma̍ mɛ̄ī 
ma̍ nyāānu᷄ŋ le̍ mā chīīndi̍a̍a̍ yōōmūlā ndāla̍ŋ. Wāŋndo̍ ō pīlɛ̍ bɛ̍ɛ̍ o̍ lo̍ o̍ dɔ̍ɔ̍ŋgɔ̍ɔ̍ 
ni᷄ŋ i̍chɔ̍l ko̍ŋ te̍, nda̍ kpo̍u̍ ma̍ nyāānu̍ŋ. 

8Mɛ̄ɛ̍ pūa̍a̍ hi̍ɔ̍ɔ̍lu̍a̍a̍ ha̍ā ā fūūlu̍u̍ o̍ dɔ̍ɔ̍ŋgɔ̍ kōŋ īkɛ̄i̍, ma̍ chā māā dɔ̍ɔ̍ŋgɔ̍ɔ̍ lo̍ fo̍ndō 
fu̍u̍, māā wāŋndo̍ ō pīlɛ̍ bɛ̍ɛ̍ ō ve̍ lo̍ŋ te̍. O̍ ko̍ŋ, ma̍ lūɛ̄ī o̍ tɛ̍ndīi̍yo̍ ō pīlɛ̍ ni᷄ŋ, nyɛ̄ 
dīa̍a̍ wa̍ lo̍ŋ ndo̍ ni̍, a̍ mūɛ̄īma̍ wa̍ lo̍ŋ nda̍ŋ, ma̍ chāl ma̍ dīā nyɛ̄ dīāā kōŋ ma̍ kōl 
vɛ̄lɛ̄ mūɛ̄īmā māŋ. O̍ ko̍ŋ kɔ̍ɔ̍lī, ka̍ni̍ŋ hu̍mbu᷄ŋ wa̍ lo̍ŋ ndo̍ŋ ni̍, a̍ ko̍o̍līi̍yo̍ŋ, a̍ nyɛ̄lā 
chūɛ̄ɛ̄na᷄ŋnda̍ nda̍ kōma̍l la̍ŋ, ma̍ chūā ma̍ kɔ̍ vi̍ōŋ, ma̍ hūŋ vɛ̄lɛ̄. Ma̍ lūɛ̄ī vɛ̄lɛ̄ o̍ 
tɛ̍ndīi̍yo̍ ō pīlɛ̍ ni᷄ŋ, nyɛ̄ o̍ nyɛ̍ wa̍ lo̍ŋ ma̍ chūā kpo̍u̍ ma̍ kɔ̍ vi̍ōŋ. 

9O̍ ko̍ŋ kɔ̍ɔ̍lī, ma̍ dīmu̍la᷅ŋ āā, “Ō cho̍ nyɛ᷅ kɛ̄ndɛ̄ le̍ na̍a̍ ŋ̄ chō ho̍ō tōsāa̍ le̍. Yōōŋgū 
kɛ̄ndɔ̄ɔ̍ ho̍ō, ō cho̍ yo̍ōŋgu̍ lo̍ na̍a̍ tɛ̄ɛ̄ŋ na̍a̍ hi̍ɔ̍ɔ̍lu̍, wānāā chēle̍ŋ ā si̍nā a̍ ndu̍ o̍kɔ̄ɔ̄ 
le̍ le̍. Chɔ̍ŋ na̍nu᷄ŋ a̍ pāa̍le̍ŋ sīɔ̄dīi̍ tē ŋ̄ dīmu̍l wa̍nā o̍ wānā a̍ ndi̍ o̍kɔ̄ɔ̄ le̍, mī ī lo̍ na̍a̍ 
tɛ̄ɛ̄ŋ le̍nde̍, dɛ̍nɛ̍ pa̍lāa̍ na̍a̍ ŋ̄ sɔ̄lā ni̍. Le̍la̍ŋ ŋ̄ kɔ̄ŋnu᷅ŋ mī ŋ̄ kɔ̍ di̍mūl wānāa̍ cho̍ o̍ 
chīɛ̄ī lēmāsāa̍ ni᷄ŋ nda̍, yōōŋgū kɛ̄ndɔ̄ɔ̍ ho̍ō.” 

10O̍ ko̍ŋ, ma̍ cha᷄ŋ ma̍ mīīŋgū Sāme̍e̍līāā chi̍e̍e̍. Mɛ̄ɛ̍ nda̍ fūūlu̍u̍ o̍ dīō kpāki̍ chi̍o̍o̍, 
ma̍ vēēlū wānāa̍ wa̍ dīō kpāki̍ chi̍o̍o̍ māndāa̍ wa̍, ma̍ dīmūl nda̍ āā, “ŋ̄ mālnu̍ŋ mi̍ 
ŋ̄ kūā o̍ dɔ̍ɔ̍ŋgɔ̍ pūa̍a̍ Si̍i̍līāā, kɛ̍ ŋ̄ kōma̍l wa̍nā pi᷅lɛ̍ bɛ̍ɛ̍ le̍. Su̍a̍ā ndāa̍, a̍ sōfɛ̍li̍a̍a̍ 
ndāa̍ ko̍ni̍ na̍a̍ ŋ̄ kōma̍l ā bāāyīāā ni̍, kɛ̍ kpɛ̍kɛ̍lɛ̍ bɛ̍ɛ̍ ŋ̄ tūi̍i̍ wa̍nā i̍sɔ̍ɔ̍ le̍. Ndu̍yɛ̍ 
tɛ̍ndīi̍la̍ ndāla̍ mālɔ̄la̍ŋ lā chō īsīsi̍ le̍nde̍ mɛ̄ɛ̍ nda̍ sīmi̍ la̍ŋ yɛ̍.” 

11O̍ ko̍ŋ, mi̍ wānāa̍ ma̍ndā di̍ō kpāki̍ chi̍o̍o̍ wa̍, ā yōndā sūɛ̍i̍ he̍ī chōo̍ cho̍o̍ kpe̍le̍ŋ. 
Mi̍ wānāa̍ wa̍ o̍ chīɛ̄ī lēmāsāa̍ ni᷄ŋ nda̍ ā tūɛ̄ī a̍ ndi̍ o̍kɔ̄ɔ̄. 

12Ndu̍yɛ̍ pāa̍le̍ŋ le̍e̍ se̍ wɔ̍ le̍, wāŋnda̍ wa̍ wɔ̄ īhīni̍. Mɛ̄ɛ̍ māsā bɛ̍ndōo̍ I̍sɔ̄lūɛ̄ī o̍ tu̍e̍ī 
sūɛ̍i̍ he̍ī, mbo̍ fūlā, mbo̍ dīmūl bōlīī pūa̍a̍ ndūa̍a̍ chɔ̄ūwa̍ āā, “I̍ chɔ᷅m ndɔ̍ nyā nyɛ̄ 
wāŋnda̍ Si̍i̍līāā a̍ yi̍ya̍ŋ ndo̍. Le̍ mɛ̄ɛ̍ nda̍ sīna̍ māā yīa̍a̍ŋ mā chō na̍a̍ chōo̍ yɛ̍, nyɛ̄ 
kōŋ nda̍ kūɛ̄ ni̍ ma̍ kɔ̍ vi̍ŋi᷄ŋ, māā tē ŋ̄ fūla̍ dɔ̍ɔ̍ pɛ̍ mī ŋ̄ kūɛ̄ kēlā nyɛ̄ dīa̍a̍, ā de᷄l na̍a̍ 
chōo̍ ā bīu̍ na̍a̍, o̍ ko̍ŋ kɔ̍ɔ̍lī, ā hu᷄ŋ bi̍ī chi̍o̍o̍.” 

13Mi̍ bōlīī pūa̍a̍ ndūa̍a̍ chɔ̄ūwa̍ ō pīlɛ̍ dīmūl ndu̍ āā, “Fāllo̍, ŋ̄ sōli᷅ŋ ndɔ̄ pūa̍a̍ mī ŋ̄ 
vēm nda̍ a̍ su̍a̍a̍ lo̍ ha̍ā na̍a̍ o̍ bā wa̍ ā ŋūɛ̍ɛ̍nu̍ mā kɔ̍ mɛ̍ɛ̍nda᷄ŋ mā sīna̍ nyɛ̍ yɔ̍nu̍ŋ 
ndo̍. Tē ā kɔ̍ di̍ī yɛ̍ nda̍ pɛ̍ mɛ̄ɛ̍ pīɔ̍m pi᷅lɔ̍ɔ̍ ko̍ni̍, kāni̍ ā lo̍ bɛ̍ɛ̍ na̍nu᷄ŋ na̍a̍ kpo̍u̍ ŋ̄ 
chō pīɔ̍mndo̍ sɔ̄lā na̍a̍ nda̍ā lātūlu̍.” 

14O̍ ko̍ŋ, ma̍ sōlī pūa̍a̍ ma̍ vīām nda̍ a̍ nyɛ̄lā su̍a̍ā ā nāŋ nda̍ŋ lā tīɔ̍ɔ̍ŋ le̍ mā kɔ̍ si̍nā 
nyɛ̍ cho̍ yɔ̄nɔ᷄ŋ ndo̍ wo̍. Mi̍ māsā bɛ̍ndōo̍ I̍sɔ̄lūɛ̄ī o̍ di̍mūl pūa̍a̍ nda̍ vēm a̍ nyɛ̄lā lāŋ 
nda̍ āā, “Lā kɔ̍ mī lā kɔ̍ mɛ̍ɛ̍nda᷄ŋ, mī sīna̍ nyɛ̄ kpe̍e̍kpe̍i̍ yɔ̍nu̍ŋ ndo̍.” 

15Mi̍ pūa̍a̍ ha̍ā mālnu᷄ŋ ma̍ kūā, mā lō nɛ̄i̍ pūa̍a̍ Si̍i̍līāā a̍ ku̍ɛ̄ wo̍ dīōmɔ̄ɔ̍ ha̍a̍a̍ ma̍ 
fūūlūū pɔ̍ɔ̍li̍ Chɔ̍ɔ̍dāŋ o̍ pēēlo̍. Ndu̍yɛ̍ ā fūūlu̍u̍ le̍nde̍ Chɔ̍ɔ̍dāŋ, dōmāla̍ pūa̍a̍ Si̍i̍līāā 

a̍ mɛ̍li̍ nu̍a̍ā o̍ nɛ̄ī a̍ wōlɔ̄ɔ̄lā ndāla̍ chɔ̄ūla̍ŋ o̍ kīlta̍ŋ ni᷄ŋ nda̍ŋ, ā wa̍ la̍ŋ kōmāllo̍ lā 
mɛ̄līāā lɛ̄ŋ. O̍ ko̍ŋ kɔ̍ɔ̍lī, mi̍ pūa̍a̍ ki̍i̍la̍a̍ nda̍ vēm ha̍ā wa̍ ā mīīŋgū, ma̍ kɔ̍ do̍u̍nu᷄ŋ 
ma̍sā bɛ̍ndōo̍ ko̍na̍. 

16Mɛ̄ɛ̍ wāŋnda̍ Sāme̍e̍līāā a̍ tu̍e̍ī ko̍na̍ pūa̍a̍ ā dɔ̄ɔ̄nu᷄ŋndo̍, ma̍ fu̍lā a̍ kīlta̍ŋ ma̍ kɔ̍ 
de᷅l dɔ̍ɔ̍ŋgɔ̍ Si̍i̍lūīāŋnda̍ chōo̍, ma̍ pūŋgā nyɛ̄ o̍ nyɛ̍ wa̍ lo̍ŋ, ma̍ kūānu᷄ŋ a̍ mu̍ŋ. 
Ndu̍yɛ̍ mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍, mi̍ wāŋnda̍ Sāme̍e̍līāā a̍ sɔ̄lā nyɛ̄ 
dīa̍a̍ mi̍ nyɛ̄ dīa̍a̍ hɔ̄bā nda̍ o̍ bā. Mɛ̄ɛ̍ nyɛ̄ dīa̍a̍ hɔ̄ba̍ nda̍ o̍ bā te̍i̍, kōlo̍ ŋ̄wi̍tīi̍ kɛ̍ndɛ̄ 
kɛ̍ndɔ̄ɔ̍ pa᷅ŋnda̍ŋ tɔ̍ ɔ̄ɔ̄ ba̍a̍līi̍ŋ lūsu̍l ndɔ̄ɔ̍ wā le̍ pa᷅ŋnda̍ŋ bi̍dīi̍ŋ ndo̍ŋ, mi̍ ŋ̄ dēl ba̍a̍ 
sɔ̍ŋgɔ̍ nyɛ̄ fo̍ndō fu̍u̍. 

17Ndu̍yɛ̍ wāna̍ ndu̍ o̍o̍ ma̍ndā ma̍sāa̍ bɛ̍ndōo̍ I̍sɔ̄lūɛ̄ī mi̍ nda̍ a̍a̍ ku̍ā nda̍ māsāa̍ 
lātūlu̍ o̍ Īla̍a̍sīā lo̍ wo̍, ndu̍ māsāa̍ ndu̍ o̍o̍ kɛ̍si̍ pāa̍le̍ le̍ŋ le̍ dīō kpāki̍ chi̍o̍o̍ māndāa̍ 
ni̍. Kɛ̍ bōōndi̍i̍ wāŋnda̍ wa̍ kɔ̄la̍ŋ le̍ dɔ̍ɔ̍ŋgɔ̍ Si̍i̍lūīāŋnda̍ dēlɔ̄ɔ̍ chōo̍ ve̍, wāŋnda̍ lo̍ 
hīōūwɔ̄ɔ̍ a̍ kīlta̍ŋ ma̍ kēī lāŋu̍nɔ̄ɔ̍ ho̍ō chōo̍ ma̍ dīī ndu̍. O̍ ko̍ŋ, mi̍ nyɛ̄ Īla̍a̍sīā, wāna̍ 
su̍a̍ā le̍ Mɛ̄lɛ̄ka̍ wo̍ ō dīmi̍ wo̍, ō chīŋā lāsōndō. 

18Bōōndi̍i̍ māsā bɛ̍ndōo̍ I̍sɔ̄lūɛ̄ī o̍ ku̍ɛ̄ le̍ Īla̍a̍sīā dīyɔ̄ɔ̍ ve̍, fi̍nyāa̍ ho̍ō o̍ ku̍ɛ̄ kɔ̄ɔ̄lī ni̍. 
Mɛ̄ɛ̍ Īla̍a̍sīā di̍mu̍l māsā bɛ̍ndōo̍ I̍sɔ̄lūɛ̄ī āā, “Sīɔ̄dīi̍ kōlo̍ ŋ̄wi̍tīi̍ kɛ̍ndɛ̄ kɛ̍ndɔ̄ɔ̍, o̍ cho̍ 
lūsu̍llo̍ le̍ pa᷅ŋnda̍ŋ tɔ̍ wo̍ ō chō wā ba̍a̍ ka̍ni̍i̍ hu̍mbūe̍i̍ ī pīlɛ̍, ɔ̄ɔ̄ ba̍a̍līi̍ŋ lūsu̍l ndɔ̄ɔ̍ 
chō le̍ pa᷅ŋnda̍ŋ bi̍dīi̍ŋ ndo̍ŋ ā wā ni̍ŋ mu̍ŋ pīsīo̍o̍ sɔ̍ŋgɔ̍ nyɛ̄ fo̍ndō fu̍u̍, 

19fi̍nyāa̍ ho̍ō ndu̍ ndu̍ o̍o̍ sɛ̍ɛ̍ŋgi̍a̍a̍ ni̍, mbo̍ dīmūl Īla̍a̍sīā māā, ā yɔ᷄ŋ bɛ̍ɛ̍ mī Mɛ̄lɛ̄ka̍ 
Ya̍a̍wɛ̄ɛ̄ o̍ ku̍mbi̍ ha̍la̍a̍, mbō tūsi̍ nyɛ̄ dīa̍a̍ lɛ̄ŋ na̍nu᷄ŋ, māā ke̍ŋ i̍ yɔ̍nūŋ te̍.” O̍ ko̍ŋ, 
mi̍ Īla̍a̍sīā di̍mūl ndu̍, māā ō chō he̍ī chɔ̄ a̍ hɔ̄ltē ndɔ̄le̍ŋ pɛ̍ɛ̍ŋ, kɛ̍ ndu̍yɛ̍ māā ndu̍ 
cho̍ nyɛ᷅ dīāā kālāa̍ mīɔ̄ɔ̄nɔ᷄ŋ o̍ sōndō le̍. 

20Ndu̍yɛ̍ mi̍ ī yɔ̄nu᷄ŋ kpe̍e̍kpe̍i̍ mɛ̄ɛ̍ Īla̍a̍sīā di̍mi̍ yɛ̄, wāŋnda̍ lo̍ hīōūwɔ̄ɔ̍ o̍ dīō kpāki̍ 
chi̍o̍o̍ a̍ kīlta̍ŋ ma̍ kēī ndu̍ chōo̍ ma̍ dīī ndu̍. 

Māsāā Bɛ̍ndūāā Di̍iŋ̍ Ndūa̍a̍ 8 

A̍ mɛɛ̄ ̍Chūa̍a̍ Siu̍̍nīm o̍ mii̍ŋ̍gu̍ o̍ lɛŋ̄ndē ndāle̍ŋ niŋ᷄ yɛ ̍o̍kɔɔ̄ ̄
1Ō wa̍ a̍ te̍le̍ŋ pi᷅lɛ̍, mi̍ Īla̍a̍sīā ve̍e̍lū chūa̍a̍ Si̍u̍nīm, ō po̍ ndɔ̄ɔ̍ ndu̍ o̍o̍ vi᷅ mi̍ Īla̍a̍sīā 
pi̍ɛ̍ī Mɛ̄lɛ̄ka̍ le̍ ndu̍ mbo̍ mīīŋgū yōōmū wo̍, mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ 
di̍mi̍ māā ō chō yīmā bɛ̄ndūa̍ŋ tūsī o̍ lɛ̄ŋnde̍ŋ nde᷅ŋ ni᷄ŋ le̍ wɔ̄sīla̍ŋ lā ŋɔ᷄mmɛ̍ū. 
Le̍la̍ŋ chu̍a̍ yu̍ŋgu̍ nu̍mndo̍ mī lā fāŋa̍ŋ na̍nu᷄ŋ le̍ te̍le̍ŋ ti̍ŋ.” 

2O̍ ko̍ŋ, mi̍ chūa̍a̍ tōsā mɛ̄ɛ̍ Īla̍a̍sīā di̍mu̍l ndu̍ yɛ̍, mbo̍ chūā yu̍ŋgu̍ ndɔ̄ɔ̍ ma̍ 
kūānu᷄ŋ o̍ lɛ̄ŋndē Fīli̍i̍tīāŋnde̍ŋ ni᷄ŋ. Wɔ̄sīla̍ŋ lā ŋɔ᷄mmɛ̍ū ā wa̍ lo̍ŋ. 

3Mɛ̄ɛ̍ wɔ̄sīlā māyīlā ŋɔ᷄mmɛ̍ū la̍ŋ nda᷅ŋ lā hīo̍u̍, mi̍ chūa̍a̍ ho̍ō chūā yu̍ŋgu̍ ndɔ̄ɔ̍ ma̍ 
mīīŋgū o̍ lɛ̄ŋndē ndāle̍ŋ ni᷄ŋ. O̍ ko̍ŋ, mi̍ chūa̍a̍ ho̍ō kɛ̄ɛ̄sīāā le̍ mbō kɔ̍ nyɔ̍ɔ̍lū māsā 
bɛ̍ndōo̍ le̍ mbō mīŋgi̍ ndu̍ chīɛ̄ī ndɔ̄ɔ̍ o̍ bā, a̍ lɛ̄ŋndē ndɔ̄le̍ŋ. Mi̍ chūa̍a̍ ho̍ō cha᷄ŋ 
mbo̍ kūā nāa̍ māsāa̍ chu̍a̍. 



825 

 

 
Kisi Bible Quick 

© 2013 Bible Society in Liberia. 
 

 
 

 

4Ō kōma̍l ki̍nɛ̍i̍, māsāa̍ chō sūūki̍āŋndo̍ a̍ Kɛ̍ha̍sī, bu̍ɛ̍i̍ Īla̍a̍sīā wo̍, māsāa̍ wa̍ 
Kɛ̍ha̍sī nyūūnīa̍a̍ a̍ wa̍lta̍ kɔ̄ndɔ̄fi̍lta̍ Īla̍a̍sīā o̍ to̍sā la̍ŋ o̍kɔ̄ɔ̄. 

5Mi̍ Kɛ̍ha̍sī o̍ wa᷅ māsāa̍ chɔ̄mndo̍ a̍ mɛ̄ɛ̍ Īla̍a̍sīā mi̍ŋgi̍ pōo̍mbɔ̄ɔ̍ yōōmū yɛ̍. Kɛ̍ha̍sī 
wa̍ ndu̍ sūɛ̍i̍ ke̍ŋ chɔ̄mndo̍, ki̍nɛ̍i̍ mi̍ chūa̍a̍ ho̍ō fūlā nda̍ po̍ ndɔ̄ ko̍ŋ, mbo̍ kɔ̍ 
nyɔ̍ɔ̍lu̍ māsāa̍ le̍ mbō mīŋgi̍ ndu̍ chīɛ̄ī ndɔ̄ɔ̍ a̍ lɛ̄ŋndē ndɔ̄le̍ŋ o̍ bā. Mi̍ Kɛ̍ha̍sī di̍mūl 
māsā bɛ̍ndōo̍ āā, “Chūā ya̍ I̍ cho̍ ko̍ŋ su̍ɛ̍i̍ a̍ ndu̍ o̍kɔ̄ɔ̄ wo̍ ndu̍ bɛ̍ɛ̍ hi᷅ŋ ho̍ō ni̍, po̍ 
ndɔ̍ Īla̍a̍sīā mi̍ŋgi̍ ko̍ŋ yo̍o̍mū wo̍ ndu̍ cho̍ ho̍ō ni̍.” 

6Mi̍ māsā bɛ̍ndōo̍ nyūnā chūa̍a̍ le̍ mbō chɔ᷄m ndu̍ mɛ̄ɛ̍ sūɛ̍i̍ he̍ī ī yɔ̄nu̍ŋ yɛ̍. Mi̍ 
chūa̍a̍ ho̍ō chɔ̄m ndu̍ nyɛ̄ o̍ nyɛ̍ yɔ̍nu̍ŋ. Mi̍ māsā bɛ̍ndōo̍ lō o̍ ko̍ŋ mbo̍ dīmūl 
wānāā bɛ̍ndūa̍a̍ ō pīlɛ̍ āā, “Nyɛ̄ o̍ nyɛ̄ chūa̍a̍ ho̍ō ndu̍ o̍o̍ nɔ̍, I̍ ye̍e̍ma̍ mī chē māā 
nyɛ̄ o̍ nyɛ̄ mīīŋgu̍ ndu̍ o̍ bā. Ndu̍yɛ̍ ō fūla̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ lɛ̄ŋndē ndɔ̄le̍ŋ lē 
sōli̍ ndu̍ kɔ̄ɔ̄lī o̍ wɔ̄sīla̍ŋ nda᷅ŋ bɛ̄ŋgu̍, I̍ ye̍e̍ma̍ mbō sɔ̄la̍ ndu̍ kpo̍u̍.” 

Nyɛ ̍yɔn̍u̍ŋ Īla̍a̍sīā tɛɛ̄ŋ̄ nda̍ Māsā Bɛn̍dōo̍ Bɛn̄īha̍da̍dī ho̍ō Sii̍l̍īāā wo̍ 
7O̍ ko̍ŋ kɔ̍ɔ̍lī, mi̍ Īla̍a̍sīā ma᷅l mbo̍ kūā Dāma̍si̍kɔ̍ɔ̄ chi̍e̍e̍. A̍ te̍le̍ŋ ko̍ŋ, Māsā Bɛ̍ndōo̍ 
Bɛ̄nīha̍da̍dī, māsāa̍ le̍ lɛ̄ŋndē Si̍i̍lūīāle̍ŋ ō wa̍ a̍ na̍a̍. Mɛ̄ɛ̍ Māsā Bɛ̍ndōo̍ Bɛ̄nīha̍da̍dī 
tu̍e̍ī māā Īla̍a̍sīā hi᷅ŋ Dāma̍si̍kɔ̍ɔ̄, 

8mbo̍ dīmūl Ha̍sāāl, āā, “Kɔ̍ nāa̍ wāna̍ Mɛ̄lɛ̄ka̍a̍ Īla̍a̍sīā chu̍a̍ mā kɔ̍ di̍mūl la̍ ndu̍ 
mbō nyūna̍l la̍ Mɛ̄lɛ̄ka̍ Ya̍a̍wɛ̄ɛ̄ dīōm, nāā ya̍ I̍ cho̍ ho̍ō wo̍, tē I̍ cho̍ chīndā a̍ ndu̍ 
pɛ̍. Tē a̍ wa̍ kɔ̄la̍ŋ pɛ̍, a̍ chu̍a̍ nyɔ̄ɔ̍ŋ ŋ̄ ti᷄ŋ a̍ yo̍o̍ ndu̍ o̍ ba̍ māā kē.” 

9O̍ ko̍ŋ, mi̍ Ha̍sāāl chu̍ā nyɛ̄m kɛ̄ndɛ̄ kɛ̍ndɛ̄ŋ nda̍ tōōsi̍a̍a̍ Dāma̍si̍kɔ̍ɔ̄ lo̍ŋ ndo̍ŋ 
su̍u̍la̍ŋ yɛ̍ yɛ̍, mbo̍ dōvī nyɔ̍mi̍a̍a̍ be̍le̍-hi̍ɔ̍ɔ̍lu̍ o̍ lākɔ̄ɔ̄. Mbo̍ mālnu᷄ŋ mbo̍ kūā nāa̍ 
Īla̍a̍sīā chu̍a̍. Mɛ̄ɛ̍ o̍ fu̍u̍lu̍u̍, mbo̍ kɔ̍ si᷅m Īla̍a̍sīā o̍ hɔ̄l, mbo̍ dīmūl ndu̍ āā, “Fāllo̍, po̍ 
nu̍mndo̍ ndu̍ yɔ̍nūŋ māā Māsā Bɛ̍ndōo̍ Bɛ̄nīha̍da̍dī ni̍ ndu̍ ve᷅m ya̍ nāa̍ nūm chu̍a̍ 
ni̍, le̍ mbō sīna̍ tē ō sīāŋgū ni̍ŋ pɛ̍ a̍ nāā o̍ cho̍ ko̍ŋ ndo̍.” 

10Mi̍ Īla̍a̍sīā di̍mūl ndu̍ āā, “Kɔ̍ di̍mūl ndu̍ māā ō chō sīōŋgɔ̄ɔ̍ a̍ nāā kōŋ. Kɛ̍ ndu̍yɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m ya̍ māā ō nɔ̄ le̍ pīɔ̍mndo̍ sɔ̄lāa̍.” 

11O̍ ko̍ŋ kɔ̍ɔ̍lī, mi̍ Īla̍a̍sīā ha̍ndū Ha̍sāāl hɔ̄lte̍ŋ kɔ̄ɔ̄lī, mbo̍ tōfā ndu̍ hɔ̄lla̍ chi̍kɛ̍ŋ le̍ 
te̍le̍ŋ vi̍lɛ̄ī. O̍ ko̍ŋ, mi̍ si̍ɔ̍mbu̍la̍ŋ lā bīī Ha̍sāāl. O̍ ko̍ŋ kɔ̍ɔ̍lī, mi̍ Īla̍a̍sīā cha᷅ŋ. 

12Mi̍ Ha̍sāāl nyūnā ndu̍ āā, “Vɛ᷅ ya̍ hɔ̄lla̍ ha̍ā nūa̍a̍ fāllo̍, ma̍ chāŋ?” Mi̍ Īla̍a̍sīā di̍mūl 
ndu̍ āā, “Ō cho̍ fu̍u̍le̍ ya̍ I̍ cha̍ŋ te̍, dɛ̍nɛ̍ pa̍lāā bɛ̄ndū ŋ̄ hāndū ni̍ŋ I̍sɔ̄lūɛ̍i̍ya̍ chōo̍ 
wo̍, ndu̍ ya̍ I̍ che̍nu᷄ŋ la̍chi̍ ni̍. Nyɛ̄ ŋ̄ tōsā ni̍ŋ a̍ I̍sɔ̄lūɛ̍i̍ya̍ ki̍nɛ̍i̍yo̍ wa᷅ ni̍ŋ ho̍ō ni̍. 
Chi̍e̍e̍ŋ nda᷄ŋ nda̍ bɛ̄ɛ̄ndi̍a̍a̍ ŋ̄ kālā ka̍lā, yɔ̄ŋi̍ ya̍a̍mɔ̍ɔ̍wa̍ ā bīi̍ mu̍ŋ ndo̍ŋ, ā chō mu̍ŋ 
hūnɔ̄ɔ̄ lūūmūū mī ŋ̄ ŋūɛ̄, o̍ ko̍ŋ kɔ̍ɔ̍lī, mā di̍u̍ chūāā ndāā pi̍a̍a̍ndūa̍a̍ kpo̍u̍ a̍ mūɛ̄ī 
fāŋnde̍. Ā chō hūnɔ̄ɔ̄ chɛ̄lɛ̄kpi̍a̍a̍ ndāā le̍ndīa̍a̍ bōlle̍ fāsāŋīāā lɛ̄ŋ, o̍ ko̍ŋ kɔ̍ɔ̍lī, 
wānāā ndāa̍ lāyo᷄lla̍ mā būūlu̍u̍ nda̍ dēmbēla̍ŋ.” 

13Mi̍ Ha̍sāāl di̍mūl ndu̍ āā, “Kpo̍o̍ fāllo̍, ya̍ bu̍ɛ̍ī fo̍ndō fu̍u̍ cho̍ ho̍ō māā tūŋ ndo̍, 
ya̍ to̍sā sɔ̍ɔ̍ŋ bɛ̍ndūŋ wāā le̍nde̍ ni̍? Kpāāya̍ kūɛ̍ɛ̍nɛ̍ ya̍ I̍ nɔ̍ yɛ̄ mī to̍sa̍ sɔ̄ɔ̍ŋ wa̍ā 

le̍nde̍?” Mi̍ Īla̍a̍sīā di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m ya̍ o̍ yi̍lāŋndo̍ ni᷄ŋ māā 
nu᷄m cho̍ hūnɔ̄ɔ̄ wā māsā bɛ̍ndōo̍ le̍ Si̍i̍līāā ni̍.” 

14O̍ ko̍ŋ kɔ̍ɔ̍lī, mi̍ Ha̍sāāl cha̍ŋ mbo̍ mīīŋgū nāa̍ wāna̍ ndɔ̄ ba̍nāa̍ chūā. Mɛ̄ɛ̍ o̍ 
fu̍u̍lu̍u̍, mi̍ Māsāa̍ Bɛ̄nīha̍da̍dī nyu̍nā ndu̍ āā, “Vɛ̄ɛ̄ la̍wa̍ā nāa̍ ŋ̄ wa̍ wa̍, a̍ sūɛ̍i̍ ya̍ I̍ 
ve᷅m nu̍m nde̍ o̍kɔ̄ɔ̄?” Mi̍ Ha̍sāāl di̍mūl ndu̍ āā, “Ō dīmi̍ māā nūm bu̍u̍la᷄ŋ te̍, ā chō 
sīōŋgɔ̄ɔ̍.” 

15Kɛ̍ mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Ha̍sāāl chu̍ā bīlāŋgi̍tīi̍yo̍, mbo̍ pɔ̄ɔ̄lā ndu̍ o̍ 
mɛ̄ŋnda̍ŋ ni᷄ŋ mbo̍ kɔ̍ ku̍u̍mbūū Māsā Bɛ̍ndōo̍ Bɛ̄nīha̍da̍dī o̍ hɔ̄l. Māsā Bɛ̍ndōo̍ 
Bɛ̄nīha̍da̍dī o̍ lo̍ ni᷅ŋ lāūwo̍ o̍ bīlā ko̍ŋ bɛ̄ŋgu̍ mbo̍ wū. O̍ ko̍ŋ, mi̍ Ha̍sāāl mi̍i̍ŋgū 
Māsāa̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ Chɛh̄o̍lūāmnde̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 21:1-20) 

16Wɔ̄sī Cho̍lūām po̍ E̍ha̍bī wo̍ ō chīŋa̍ wɔ̄sīla̍ŋ lā ŋūɛ̍ɛ̍nu̍ o̍ lēmāsā I̍sɔ̄lūɛ̄ī yo̍, wɔ̄sī 
kōŋ Chɛ̄ho̍lūām, po̍ Chɛ̄hōsi̍a̍fa̍tī wo̍, ō sīmnu᷄ŋ māsā bɛ̍ndōo̍ le̍ Chu̍dā ni̍. 

17Chɛ̄ho̍lūām wa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ, mbo̍ sīmnu᷄ŋ māsā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m, chi̍e̍e̍ le̍bo᷅llo̍ le̍ lɛ̄ŋndē Chu̍dāle̍ŋ le̍ 
wɔ̄sīla̍ŋ lā ŋɔ̄ma̍a̍. 

18Ndu̍yɛ̍ ka̍ālā wɔ̄ɔ̍ŋndā māsāā bɛ̍ndūa̍a̍ I̍sɔ̄lūɛ̄ī a̍ wa̍ chōo̍ la̍ŋ, ndu̍ bɛ̍ɛ̍ mbo̍ tūāl 
ka̍ālā lāŋ kɔ̄ɔ̄lī, mɛ̄ɛ̍ Māsā Bɛ̍ndōo̍ E̍ha̍bī nda̍ yu̍ŋgu̍ ndɔ̄ɔ̍ ā tōsa̍ yɛ̍. Chɛ̄ho̍lūām 
ko̍ŋ yɛ̄, chūa̍ Māsāa̍ E̍ha̍bī wo̍, ndu̍ wa̍ ndu̍ o̍ bā o̍ nɔ̄ɔ̍ ni᷄ŋ ni̍. Mi̍ Chɛ̄ho̍lūām o̍ to̍sā 
yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

19Kɛ̍ le̍ sa̍bu̍ Dēēve̍ bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ chɛ᷄l mbō tɛ̄ɛ̄mbu̍u̍ lɛ̄ŋndē 
Chu̍dāle̍ŋ le̍ yɔ̄ŋ wɔ̄ɔ̍ŋ kōŋ tē, fo̍ndōle̍ būŋgɛ̄ī ndūɛ̍i̍ o̍ chu̍e̍l Dēēve̍ ve̍ i̍ wa̍ ke̍ŋ ni̍. 
Mbo̍ chūēl Dēēve̍ būŋgɛ̄i̍ māā le̍ fɛ̍ɛ̍ŋ a̍ fɛ̍ɛ̍ŋ māsāle̍ŋ lē chō wā o̍ yu̍ŋgu̍ ndɔ̄ɔ̍ chōo̍. 

20Bōōndi̍i̍ Chɛ̄ho̍lūām o̍ wa̍ māsā lɛ̄ŋndē Chu̍dāle̍ŋ chōo̍ ve̍, mi̍ wāŋnda̍ I̍dɔ̄m a̍ 
si̍mūl wāŋnda̍ Chu̍dā, ma̍ fūlā wāŋnda̍ Chu̍dā o̍ bā bɛ̄ŋgu̍, ma̍ kīālū māsāle̍ŋ a̍ bā 
ndā. 

21Ō wa̍ a̍ pāa̍le̍ pi᷅lɛ̍, mi̍ Māsā Bɛ̍ndōo̍ Chɛ̄ho̍lūām o̍ chu̍ā wānāa̍ wa̍ so̍vɛ̄i̍ya̍a̍ 
ndūa̍a̍ bōlle̍ wa̍, a̍ nyɛ̄lā ndāla̍ nya̍a̍na᷄ŋnda̍ su̍a̍a̍ ā nāŋ nda̍ŋ kpo̍u̍, ma̍ kūā Si̍a̍ā le̍ 
wāŋnda̍ I̍dɔ̄m chīŋa̍la᷅ŋndo̍ a̍ sɔ̍ŋgɔ̄ɔ̍. Kɛ̍ mi̍ wāŋnda̍ I̍dɔ̄m a̍ kɔ̍ ba̍lū ndu̍ nda̍ bōlīī 
so̍vɛ̄i̍ya̍a̍ ndūa̍a̍. Mɛ̄ɛ̍ nyūmnda̍ŋ mā tōl īchɔ̄llo̍, mi̍ Māsāa̍ Chɛ̄ho̍lūām nda̍ bōlīī 
pūa̍a̍ ndūa̍a̍ chɔ̄ūwa̍ ā nūūvīāā nɛ̄īla̍ŋ ma̍ nyāānu᷄ŋ. 

22O̍ ko̍ŋ, mi̍ wāŋnda̍ I̍dɔ̄m a̍ fu̍lā lɛ̄ŋndē Chu̍dāle̍ŋ o̍ bā bɛ̄ŋgu̍. Chɔ̍ŋ ni᷅ŋ a̍ te̍le̍ŋ 
ko̍ŋ mbo̍ kɔ̍ bi̍ī a̍ pāa̍le̍ hāūle̍ŋ nde̍ŋ, wāŋnda̍ I̍dɔ̄m a̍ mi̍i̍ŋgu̍ lɛ̍ lɛ̄ŋndē Chu̍dāle̍ŋ 
o̍ bā bɛ̄ŋgu̍ le̍. Ndu̍yɛ̍ a̍ te̍le̍ŋ pi᷅lɛ̍ ko̍ŋ, wāŋnda̍ Li̍bi̍nāā bɛ̍ɛ̍, ma̍ fūlā wāŋnda̍ Chu̍dā 
o̍ bā bɛ̄ŋgu̍, ma̍ wānu᷄ŋ a̍ bā nda̍. 

23Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ māsāa̍ Chɛ̄ho̍lūām nde̍ŋ bɛ̄ŋgu̍ wo̍ŋ ki̍nɛ̍i̍, 
ndu̍yɛ̍ a̍ nyɛ̄ o̍ nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ 
pa̍a̍ndu̍ cho̍ a̍ māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

24O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chɛ̄ho̍lūām o̍ wu᷅, ma̍ chɔ̄ ndu̍ nāa̍ nda̍ chɔ̍ fi̍nyāā 
ndūāā ma̍māa̍ wa̍, o̍ Māsāa̍ Dēēve̍ lo̍ chi̍e̍e̍. O̍ ko̍ŋ, mi̍ Āhāsa̍yā po̍ ndɔ̄ mi̍i̍ŋgū 
māsā bɛ̍ndōo̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ Āhāsa̍yāle̍ŋ niŋ᷄ ndo̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 22:1-6) 

25Wɔ̄sī Māsā Bɛ̍ndōo̍ Cho̍lūām, po̍ E̍ha̍bī wo̍ ō chīŋa̍ wɔ̄sīla̍ŋ tɔ̍ a̍ lā tīɔ̍ɔ̍ŋ o̍ lēmāsā 
I̍sɔ̄lūɛ̄ī yo̍, wɔ̄sī kōŋ Āhāsa̍yā po̍ Chɛ̄ho̍lūām ndo̍ ō sīmnu᷄ŋ ma̍sā bɛ̍ndōo̍ Chu̍dā 
ni̍. 

26Āhāsa̍yā wa̍ wɔ̄sīla̍ŋ bi̍dīi̍ŋ a̍ lā tīɔ̍ɔ̍ŋ mbo̍ sīmnu᷄ŋ māsā bɛ̍ndōo̍ le̍ lɛ̄ŋndē 
Chu̍dāle̍ŋ. Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ 
wɔ̄sīo̍o̍ ō pīlɛ̍. Āhāsa̍yā ko̍ŋ, kāla̍ ndɔ̍ wa̍ Ātāla̍yā ni̍. Ātāla̍yā ko̍ŋ yɛ̄, fi̍nyā ndɔ̍ 
ma̍ma̍ wa̍ O̍mi̍lī ni̍, māsāā bɛ̍ndūa̍a̍ ke̍e̍ku̍ I̍sɔ̄lūɛ̍i̍ya̍ ō pīlɛ̍. 

27Kɛ̍ Āhāsa̍yā bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄. Ka̍ālā wɔ̍ɔ̍ŋndā 
Māsāa̍ E̍ha̍bī nda̍ yu̍ŋgu̍ ndɔ̄ɔ̍ ā wa̍ chōo̍ la̍ŋ, ka̍ālā lāŋ ko̍ni̍ ndu̍ bɛ̍ɛ̍ o̍ to᷅l kɔ̄ɔ̄lī ni̍. 

28Te̍le̍ŋ pi᷅lɛ̍, mi̍ Māsā Bɛ̍ndōo̍ Cho̍lūām, a̍ Māsā Bɛ̍ndōo̍ Āhāsa̍yā a̍ chɛ̄la᷅ŋ le̍ mā 
kɔ̍ chi᷅ŋa̍la᷅ŋ Māsā Bɛ̍ndōo̍ Ha̍sāāl o̍ wa̍ Si̍i̍līāā wo̍ a̍ sɔ̍ŋgɔ̍ɔ̍. O̍ ko̍ŋ, ma̍ chūā pūa̍a̍ 
ndāa̍ chɔ̄ūwa̍ ma̍ kɔ̍ chi᷅ŋa̍la᷅ŋ Si̍i̍lūīāŋnda̍, Lu̍a̍mɔ̍tī chi̍e̍e̍, o̍ būŋgɛ̄ī Ki̍li̍a̍a̍dīve̍ ni᷄ŋ. 
Kɛ̍ mi̍ Si̍i̍lūīāŋnda̍ kɔ̍ yɔ̍ŋūl Māsā Bɛ̍ndōo̍ Cho̍lūām yɔ̄ŋūllo̍ pīla̍ o̍ sɔ̍ŋgɔ̄ɔ̍ ho̍ō ni᷄ŋ. 

29O̍ ko̍ŋ, mi̍ Māsāa̍ Cho̍lūām o̍ mi̍i̍ŋgū Chɛ̍si̍lūɛ̄ɛ̄ chi̍e̍e̍ le̍ mbō kɔ̍ chi̍ɔ̍u̍nu᷄ŋ. Mi̍ 
Māsāa̍ Āhāsa̍yā o̍ cha̍ŋ pa̍a̍le̍ pi᷅lɛ̍ mbo̍ kūā ndu̍ yīlɔ̄ɔ̍. 

Māsāā Bɛ̍ndūāā Di̍iŋ̍ Ndūa̍a̍ 9 

Ā sūu̍ Chɛh̍ū chūɛī̄ya̍ŋ le̍ mbō wa̍ māsā bɛn̍dōo̍ Is̍ɔl̄ūɛī̄ 
1Mi̍ ī yɔ̄nu᷄ŋ, mi̍ Īla̍a̍sīā ve̍e̍lū wānāa̍ su̍a̍ā le̍ Mɛ̄lɛ̄ka̍ wa̍ ō pīlɛ̍, mbo̍ dīmūl ndu̍ āā, 
“Bɛ̍ɛ̍ndi̍a̍ŋ mā chu̍a̍ sāni̍ chūɛ̄īmā ɔ̄li̍fīi̍ wo̍ mā kūɛ̄ Lu̍a̍mɔ̍tī chi̍e̍e̍ o̍ būŋgɛ̄ī 
Ki̍li̍a̍a̍dīve̍ ni᷄ŋ. 

2Tē a̍ fu̍u̍lu̍u̍ pɛ̍, a̍ nyu̍na̍ le̍ po̍ pi᷅lɛ̍ dīōla̍ŋ āā Chɛ̍hū, fi̍nyā ndɔ̍ dīōla̍ŋ āā, 
Chɛ̄hōsi̍a̍fa̍tī, po̍ Ni̍mi̍sī wo̍. Ō chō wā nda̍ chāāŋāā ndūa̍a̍ nāa̍ pi᷅lɛ̍. Tē a̍ sa̍a̍lu̍ŋ 
ndu̍ pɛ̍, a̍ ve̍e̍lu̍ ndu̍ o̍ lu̍mūi̍yo̍ ni᷄ŋ nya̍ ŋi̍ɔ̍ɔ̍ŋ kpe̍, 

3a̍ ta̍la̍ ndu̍ chūɛ̄īmā ɔ̄li̍fīi̍mā māŋ o̍ lēbōl a̍ di̍mu̍l ndu̍ āā, ‘Mɛ̄lɛ̄ka̍ Ya̍a̍wɛ̄ɛ̄ di̍mi̍ 
māā nūm o̍ ta̍la̍ chūɛ̄īya̍ŋ o̍ lēbōl ni̍, le̍ mā wa̍ māsā bɛ̍ndōo̍ I̍sɔ̄lūɛ̄ī.’ Tē a̍ chi̍i̍ ndu̍ 
dɔ̍ɔ̍ yōōŋgū kōŋ dīmūl pɛ̍, si᷅m te̍, a̍ ku̍mbi̍ dīo̍o̍ chɔ̍ chɔ̍ a̍ fu̍la̍ŋ ā kūɛ̄nu᷄ŋ kɛ᷅.” 

4O̍ ko̍ŋ, mi̍ po̍ chu̍ā pīāāndu̍ su̍a̍ā ho̍ō le̍ Mɛ̄lɛ̄ka̍ wo̍ ō chūā chūɛ̄īmā ɔ̄li̍fīi̍mā nda̍ 
dīmu̍l ndu̍ wa̍ŋ, mbo̍ kūā Lu̍a̍mɔ̄ɔ̄ chi̍e̍e̍. 

5Ō kōma̍l ki̍nɛ̍i̍, wānāa̍ cho̍ pūa̍a̍ chɔ̄ūwa̍ bōlle̍ wa̍ ā chō o̍ bɔ̄ŋa᷅ŋndo̍ ni᷄ŋ. Mbo̍ 
dīmūl nda̍ āā, “I̍ nɔ̍ bāli̍ a̍ wānā pi᷅lɛ̍ nya̍ tɛ̄ɛ̄ŋ.” Mi̍ Chɛ̍hū nyu̍nā ndu̍ āā, “Na̍a̍ ki̍nɛ̍i̍, 
ō nɛ̄ɛ̍nɛ̍?” Mi̍ wāna̍ su̍a̍ā le̍ Mɛ̄lɛ̄ka̍ wo̍ ō dīmūl ndu̍ āā, “Nūm Chɛ̍hū kpe̍e̍kpe̍i̍ 
fāllo̍.” 

6O̍ ko̍ŋ, mi̍ Chɛ̍hū cha̍ŋ ma̍ lūɛ̄ī chīɛ̄ī ni̍ŋ nda̍ ŋi̍ɔ̍ɔ̍ŋ. Mi̍ wāna̍ su̍a̍ā le̍ Mɛ̄lɛ̄ka̍ wo̍ lō 
o̍ ko̍ŋ mbo̍ tālā Chɛ̍hū chūɛ̄īya̍ŋ o̍ lēbōl. Mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ 
cho̍ Mɛ̄lɛ̄ka̍ I̍sɔ̄lūɛ̍i̍ya̍ wo̍ nyɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, ‘Nūm ya̍ I̍ ta̍la̍ 
chūɛ̄īya̍ŋ o̍ lēbōl ni̍, le̍ mā wa̍ māsā bɛ̍ndōo̍ wānāā nīa̍a̍ chōo̍ I̍sɔ̄lūɛ̄ī. 

7Ndu̍yɛ̍ wānā o̍ wāna̍ cho̍ o̍ yu̍ŋgu̍ māsānɔ̄ nu̍mndo̍ chōo̍, ndu̍ yɔ̍nūŋ māā E̍ha̍bī 
ni̍, I̍ ke̍ nu̍m kpāāyāa̍ mā di̍u̍ nda̍ mā ba̍su̍ nda̍ tɛ̍ɛ̍. O̍ ko̍ŋ, mī mi̍ŋgu̍l Chɛ̍si̍bɛ̄ɛ̄ la̍a̍ 
ndɔ̍ māa̍, le̍ dīū o̍ di̍u̍ wānāā nda̍ a̍a̍ su̍a̍ā le̍ ya̍ Mɛ̄lɛ̄ka̍ wa̍, a̍ bu̍ɛ̍i̍yāā nīa̍a̍ ā pīli̍a̍a̍ 
wo̍. 

8Wānā o̍ wāna̍ cho̍ o̍ yu̍ŋgu̍ ko̍ŋ chōo̍, ā nɔ̄ mā sɔ̄la̍ pīɔ̍mndo̍. Wānā pɔ̍nɔ̍ɔ̍ ō pīlɛ̍ 
bɛ̍ɛ̍ o̍ nɔ̍ mbō lo̍ yōōmū o̍ yu̍ŋgu̍ ko̍ŋ chōo̍ le̍, chūāāmbɔ̄ ni̍, ka̍a̍so̍ŋnɔ̍ ni̍, ō wa̍ chɛ᷅, 
ō wa᷅ chɛ̄ le̍, I̍ cho̍ nda̍ bāsɔ̄ɔ̄ tɛ̍ɛ̍ ō pīlɛ̍ bɛ̍ɛ̍ I̍ mɛ̍ī ni̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ te̍. 

9Māsāā bɛ̍ndūāā ŋīɔ̍ɔ̍ŋāa̍ ke̍e̍ku̍ ndu̍ lāchī I̍sɔ̄lūɛ̄ī ya̍, Chɛ̄lōbo̍wām, po̍ Ne̍ba̍tī wo̍ 
a̍ Ba̍a̍sīā, po̍ A̍hi̍chā wo̍, mɛ̄ɛ̍ ya̍ I̍ to̍sa̍ a̍ yu̍ŋgu̍la̍ ndāla̍ŋ yɛ̍, le̍nde̍ ya̍ I̍ to̍sā ni̍ŋ a̍ 
yu̍ŋgu̍ ndɔ̄ɔ̍ ni̍. 

10Ndu̍yɛ̍ Chɛ̍si̍bɛ̄ɛ̄ la̍a̍ ndɔ̄ ndu̍ wu᷄ o̍ cho̍ wo̍, ō cho̍ chɔ᷅ sɔ̄lā le̍, tūŋnda̍ cho̍ dīāllūŋ 
ndɔ᷄ŋ di̍o̍ o̍ būŋgɛ̄ī Chɛ̄si̍lūɛ̄ɛ̄ve̍ ni᷄ŋ ni̍.’ ” Mɛ̄ɛ̍ fi̍nyāa̍ ho̍ō ō chīi̍ dɔ̍ɔ̍ Chɛ̍hū yōōŋgōo̍ 
ho̍ō dīmūl, mbo̍ kūmbī dīo̍o̍ chɔ̍ chɔ̍ mbo̍ fūla᷄ŋ mbo̍ kūānu᷄ŋ kɛ᷅. 

11Mɛ̄ɛ̍ Chɛ̍hū fu̍la̍ o̍ bɛ̍ɛ̍, mi̍ chāāŋāā ndūa̍a̍ nyūnā ndu̍ āā, “Hūnɔ̄ɔ̄ yɛ̄ɛ̍nɛ̍ fi̍nyā 
sēēmɛ̍i̍ ko̍ŋ ō hīŋ yɛ̄ ho̍ō nāa̍ nūm chu̍a̍? Vɛ᷅, yōōŋgū kɛ̄ndɛ̄ o̍ chu̍u̍ nu̍m ni̍?” Mi̍ 
Chɛ̍hū di̍mūl nda̍ āā, “Nya̍ pi̍la̍ bɛ̍ɛ̍ lā sīnā fi̍nyā kōŋ a̍ sɔ̄ɔ̍ŋ ndɔ᷄ŋ, mī sūɛ̍i̍ sɔ̄ve̍ yɛ̄ɛ̄ 
o̍ chu̍u̍ yɛ̄ ya̍.” 

12Mi̍ chāāŋāā ndūa̍a̍ dīmūl ndu̍ āā, “Sāko̍ pōo̍, ŋ̄ lāāla̍ŋ te̍ ō kɛ̄ɛ̍ nu̍m yōōŋgū chūū 
le̍, di̍mu̍l na̍a̍.” Mi̍ Chɛ̍hū di̍mūl nda̍ āā, “Nyɛ̄ o̍ di̍mu̍l la̍ wo̍ cho̍ ho̍ō ni̍. Ō dīmi̍ māā 
Mɛ̄lɛ̄ka̍ Ya̍a̍wɛ̄ɛ̄ di̍mi̍ māā ya̍ o̍ ta̍la̍ chūɛ̄īya̍ŋ o̍ lēbōl ni̍, le̍ mī wa̍ māsā bɛ̍ndōo̍ 
I̍sɔ̄lūɛ̍i̍.” 

13Mɛ̄ɛ̍ chāāŋāā ndūa̍a̍ tūēī dīōmndo̍ ho̍ō, ma̍ kēlēŋā do᷅māla̍ŋ sōli᷄ŋ lēkɔ̄ɔ̍ chɔ̍ chɔ̍ 
ma̍ pɛ̄ŋgɛ̄līāā lɛ̄ŋ le̍ mī Chɛ̍hū he̍l lēchōo̍. O̍ ko̍ŋ kɔ̍ɔ̍lī, ma̍ hɔ̄ŋ bu̍lu̍la̍ŋ, ma̍ dēŋī 
chōo̍ cho̍o̍ āā, “Chɛ̍hū cho̍ ni̍ŋ māsā bɛ̍ndōo̍ le̍ I̍sɔ̄lūɛ̄ī ni̍.” 

A̍ mɛɛ̄ ̍Chɛh̍ū o̍ dii̍̄ Māsā Bɛn̍dōo̍ Cho̍lūām yɛ ̍o̍kɔɔ̄ ̄
14-15O̍ ko̍ŋ kɔ̍ɔ̍lī, mi̍ Chɛ̍hū, ndu̍ yɔ̍nūŋ māā po̍ ma̍ma̍ Ni̍mi̍sī wo̍ ni̍, ō kɛ̄ɛ̄sīāā le̍ 
Māsā Bɛ̍ndōo̍ Cho̍lūām dīyɔ̄ɔ̍. Ndu̍yɛ̍ Cho̍lūām o̍ wa̍ Chɛ̍si̍lūɛ̄ɛ̄. Māsā Bɛ̍ndōo̍ 
Ha̍sāāl, o̍ wa̍ Si̍i̍līāā wo̍, ndu̍ o̍o̍ kɔ̍ de᷅l I̍sɔ̄lūɛ̍i̍ya̍ chōo̍ Lu̍a̍mɔ̄ɔ̄ chi̍e̍e̍, o̍ būŋgɛ̄ī 
Ki̍li̍a̍a̍dīve̍ ni᷄ŋ a̍ sɔ̍ŋgɔ̄ɔ̍. Cho̍lūām nda̍ pūa̍a̍ chɔ̄ūwa̍ I̍sɔ̄lūɛ̄ī kpo̍u̍ ā wa̍ sɔ̍ŋgɔ̄ɔ̍ a̍ 
Si̍i̍lūīāŋnda̍ lo̍ŋ le̍ chi̍o̍o̍ māndāa̍. O̍ ko̍ŋ mi̍ Si̍i̍lūīāŋnda̍ ā yɔ̄ŋūl Māsāa̍ Cho̍lūām o̍ 
sɔ̍ŋgɔ̄ kōŋ ni᷄ŋ mbo̍ kūā Chɛ̍si̍lūɛ̄ɛ̄ chi̍e̍e̍ le̍ mā kɔ̍ chi̍ɔ̍u̍ ndu̍. Mi̍ Chɛ̍hū lo᷅ o̍ ko̍ŋ 

mbo̍ dīmūl pūa̍a̍ chɔ̄ūwa̍ āā, “Tē lā yēēma̍ ya̍ pɛ̍ le̍ kɛ̍ndɛ̍ī mi̍ wa̍ māsāa̍ lɛ̄ŋnde̍ŋ 
nde᷅ŋ, mɛ̄ɛ̍ lā ma᷅l wānā o̍ wānā mbō fāŋa̍ pēlēi̍ chi̍e̍e̍ na̍nu᷄ŋ mbō kūɛ̄ īnɛ̍ le̍. Yɔ̄ŋi̍ 
wāŋndo̍ mālu̍ŋ mbō kūɛ̄ Chɛ̍si̍lūɛ̄ɛ̄ mbō kɔ̍ di̍mūl wāŋnda̍ a̍ nyɛ᷅ yɔ̍nu̍ŋ na̍nu᷄ŋ ndo̍ 
o̍kɔ̄ɔ̄.” 

16O̍ ko̍ŋ kɔ̍ɔ̍lī, mi̍ Chɛ̍hū he᷅l o̍ nyɛ̄ ndɔ̍ su̍a̍a̍ ā nāŋ ndo̍ ni᷄ŋ mbo̍ bīī kɔ̄la̍ŋ Chɛ̍si̍lūɛ̄ɛ̄. 
Ndu̍yɛ̍ Māsā Bɛ̍ndōo̍ Cho̍lūām ndu̍ o̍o̍ si̍ŋgu̍ wɔ̍ le̍. Māsā Bɛ̍ndōo̍ Āhāsa̍yā o̍ wa̍ 
Chu̍dā wo̍ ndu̍ o̍o̍ ku̍ɛ̄ ndu̍ yīlɔ̄ɔ̍, ndu̍ bɛ̍ɛ̍ ō wa̍ lo̍ŋ. 

17Wānā mɛ̍ŋgɛ̄lāa̍ wa̍ o̍ fo̍ndā ndɔ̄ mɛ̍ŋgɛ̄lāa̍ chōo̍ cho̍o̍, Chɛ̍si̍lūɛ̄ɛ̄ chi̍e̍e̍, mbo̍ chā 
wāŋnda̍ hūnɔ̄ɔ̍ ku̍ndāa̍. Mbo̍ dīmī chōo̍ cho̍o̍ āā, “I̍ cho̍ chɔ̄ɔ̍ wāŋnda̍ hūnɔ̄ɔ̍ 
ku̍ndāa̍.” Mi̍ Māsāa̍ Cho̍lūām di̍mūl ndu̍ āā, “Vi̍o̍m wa᷅ŋndo̍ o̍ so̍o̍ chōo̍ mbō kūɛ̄ 
nda̍ lāchī mbō kɔ̍ nyu̍nā nda̍, tē hūnɔ̄ɔ̄ kɔ̄l nyūlū nda̍ chō ni̍.” 

18O̍ ko̍ŋ, ma̍ vīām wāŋndo̍ o̍ so̍o̍ chōo̍ mbo̍ kūā nda̍ lāchī, mbo̍ kɔ̍ di̍mūl nda̍ āā, 
“Māsāa̍ yēēma̍ mbō sīna̍ tē hūnɔ̄ɔ̄ kɔ̄l nyūlū nya̍ hīŋ ni̍.” Mi̍ Chɛ̍hū di̍mūl ndu̍ āā, 
“Ō cho̍ su̍ɛ̍i̍ nu̍m te̍ cho̍ ke̍ŋ te̍, mu̍li̍ŋ ŋ̄ kɔ̄ŋnu᷅ŋ tu̍ŋ.” O̍ ko̍ŋ, mi̍ wāna̍ nda̍ vēm ko̍ŋ 
ndo̍ ō mūli᷄ŋ ma̍ bīī kɔ̄la̍ŋ nda̍ Chɛ̍hū wa̍ā. Vīōūwɔ̄ɔ̍, ti᷄ŋ kpɛ̍ɛ̍, mi̍ wānā mɛ̍ŋgɛ̄lāa̍ 
dīmī vɛ̄lɛ̄ chōo̍ cho̍o̍ āā, “Wāna̍ ya̍ I̍ ve᷅m ndo̍ bɔ̄ŋa᷅ŋ a̍ nda̍, kɛ̍ I̍ cho̍ ndu̍ chɔ̄ hūnɔ̄ɔ̄ 
le̍.” 

19O̍ ko̍ŋ, mi̍ Māsāa̍ Cho̍lūām o̍ vīām vɛ̄lɛ̄ wānā che᷅le̍ŋ o̍ so̍o̍ chōo̍ di̍i̍ŋ ndɔ̄ɔ̍. Mɛ̄ɛ̍ 
wāna̍ nda̍ vēm ndo̍ fūūlu̍u̍, mi̍ ndu̍ bɛ̍ɛ̍ di̍mūl Chɛ̍hū āā, “Māsāa̍ yēēma̍ mbō sīna̍ 
tē hūnɔ̄ɔ̄ kɔ̄l nyūlū nya̍ hīŋ ni̍.” Mi̍ Chɛ̍hū di̍mūl ndu̍ āā, “Ō cho̍ su̍ɛ̍i̍ nu̍m te̍ cho̍ 
ke̍ŋ te̍, nūm mu̍li̍ŋ tu̍ŋ ŋ̄ kɔ̄ŋnu᷅ŋ.” Ndu̍ bɛ̍ɛ̍ mbo̍ mūli᷄ŋ ma̍ bīī kɔ̄la̍ŋ nda̍ Chɛ̍hū 
wa̍ā. 

20O̍ ko̍ŋ kɔ̍ɔ̍lī, mi̍ wānā mɛ̍ŋgɛ̄lāa̍ dīmī vɛ̄lɛ̄ chōo̍ cho̍o̍ āā, “Wānā di̍i̍ŋ ndɔ̄ ya̍ I̍ ve᷅m 
ndo̍ bɛ̍ɛ̍ o̍ bɔ̍ŋa᷅ŋ a̍ nda̍, kɛ᷅ ndu̍ bɛ̍ɛ̍ I̍ cho̍ ndu̍ chɔ̄ hūnɔ̄ɔ̄ le̍. Ndu̍yɛ̍ wāna̍ cho̍ ku̍nda̍ 
kālāa̍ bōlle̍ŋ ndo̍, tē wānā che᷅ ndu̍ nyāānɔ᷄ŋndo̍ a̍ nyɛ̄ su̍a̍a̍ ā nāŋ ndo̍ pɛ̍, āā Chɛ̍hū 
po̍ Ni̍mi̍sī wo̍ ni̍. Ndu̍ bɛ̍ɛ̍ nu̍a̍ā ko̍ni̍ o̍ nya̍a̍nūŋ kpo᷅ku̍ kpo᷅ku̍ a̍ nyɛ̄ ko̍ŋ ni̍.” 

21Mi̍ Māsāa̍ Cho̍lūām di̍mūl pūa̍a̍ ndūa̍a̍ chɔ̄ūwa̍ āā, “Lā bɛ̄ɛ̄ndi̍a̍l la̍ nyɛ̄ nyāāna᷄ŋ 
su̍a̍a̍ ā nāŋ ndo̍ chɔ̍ chɔ̍.” O̍ ko̍ŋ, ma̍ bɛ̄ɛ̄ndīāl ndu̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ 
ndo̍. Ndu̍ ni̍, Māsāa̍ Āhāsa̍yā o̍ wa̍ māsāa̍ Chu̍dā mbo̍ kūā ndu̍ yīlɔ̄ɔ̍ wo̍ ni̍, ma̍ hēl 
o̍ nyɛ̄lā ndāla̍ su̍a̍a̍ ā nāŋnda̍ŋ ni᷄ŋ ma̍ bīī kɔ̄la̍ŋ le̍ mā kōma̍l Chɛ̍hū. Mɛ̄ɛ̍ nda̍ 
fūūlu̍u̍ o̍ kpe̍le̍ īyɔ̄m Na̍bɔ̍tī ho̍ō Chɛ̍si̍lūɛ̄ɛ̄ wo̍ ni᷄ŋ, ma̍ bɔ̄ŋa᷅ŋ a̍ Chɛ̍hū. 

22Mɛ̄ɛ̍ Cho̍lūām che᷅ Chɛ̍hū, mbo̍ nyūnā ndu̍ āā, vɛ̄ɛ̄ “Hūnɔ̄ɔ̄ kɔ̄l nyūlū ŋ̄ hīŋ ni̍ 
Chɛ̍hū?” Mi̍ Chɛ̍hū di̍mūl ndu̍ āā, “Ha̍a̍a̍ mi̍ Chɛ̍si̍bɛ̄ɛ̄ ka̍lā nu̍m hūŋ a̍ pɛ̄ɛ̄kūlā 
wɔ̄ɔ̍ŋnda̍ŋ o̍ lɛ̄ŋnde̍ŋ nde᷅ŋ ni᷄ŋ, mbo̍ tōsā mi̍ wāŋnda̍ wā nyɛ̄m chēle̍ŋndo̍ŋ 
sōōlūūwo̍ māā mɛ̄lɛ̄ka̍ā nda̍, o̍ ko̍ŋ kɔ̍ɔ̍lī, mā bīī ko̍o̍ma̍ wɔ̍ɔ̍ŋnda̍ŋ, kɔ̄l nyūlū o̍ kɔ̄l 
nyūlū ve᷅ o̍ lɛ̄ŋnde̍ŋ nde᷅ŋ ni᷄ŋ te̍.” 

23Mɛ̄ɛ̍ Māsāa̍ Cho̍lūām o̍ tu̍e̍ī dīōmndo̍ ho̍ō, mbo̍ dīmūl Āhāsa̍yā āā, “ŋ̄ de̍l o̍ yāŋɔ̄ɔ̄ 
le̍ŋ ni᷄ŋ fɔ̍ Āhāsa̍yā.” Mi̍ Māsāa̍ Cho̍lūām mu̍li̍ŋ a̍ kīlta̍ŋ le̍ mbō nyāānu̍ŋ. 

24O̍ ko̍ŋ, mi̍ Chɛ̍hū ki̍ndū chīɔ̄ū ndɔ̄ɔ̍ a̍ kpāāya̍ ndɔ̄ɔ̍ kpo̍u̍, mbo̍ māl ndu̍ chīŋɔ̍le̍ŋ 
kɔ̄ɔ̄lī. Mɛ̄ɛ̍ o̍ ma̍l, mi̍ chīŋɔ̍le̍ŋ lē kɔ̍ lu̍ɛ̍ī ndu̍ o̍ kɔ̄ɔ̄, mi̍ lē kɔ̍ sɛ̍ɛ̍sā ndu̍ kɔ̄llo̍. Mbo̍ 
dēl o̍ nyɛ̄ nyāāna᷄ŋ o̍ wa̍ kɔ̄la̍ŋ ndo̍ ni᷄ŋ, mbo̍ wū. 

25Mi̍ Chɛ̍hū di̍mūl Bi̍di̍kāā, wāna̍ ndɔ̄ ma̍lāa̍ āā, “Kɔ̍ chu̍ā dīāllūŋ ndɔ᷄ŋ mā kɔ̍ vi̍o̍ū 
mu̍ŋ o̍ kpe̍le̍ īyɔ᷄m Na̍bɔ̍tī ho̍ō Chɛ̍si̍lūɛ̄ɛ̄ wo̍ ni᷄ŋ. Bōōndi̍i̍ na̍a̍ ŋ̄ wa̍ E̍ha̍bī bālɔ̄ɔ̍ 
kɔ̄ɔ̄lī na̍a̍ nūm o̍ nyɛ̄lā su̍a̍a̍ ā nāŋ nda̍ŋ chōo̍ ve̍, ā lōōnūŋ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mi̍ a̍ ndu̍ o̍kɔ̄ɔ̄ wo̍? 

26Te̍le̍ŋ o̍ dīī Na̍bɔ̍tī nda̍ pūa̍a̍ ndūa̍a̍ wo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, 
‘Kpe̍le̍ ŋ̄ dīī ho̍ō chi̍ɛ̍i̍ Na̍bɔ̍tī nda̍ pūa̍a̍ ndūa̍a̍ le̍ ndu̍ wo̍, o̍ kpe̍le̍ ko̍ŋ ni᷄ŋ kpe̍e̍kpe̍i̍ 
ya̍ I̍ cho̍ nu̍m nyɛ̄ pālāa̍ tūsī chōo̍ ni̍.’ Le̍la̍ŋ chu̍a̍ di̍a̍llūŋ ndɔ᷄ŋ mā vīōū mu̍ŋ o̍ 
kpe̍le̍ ko̍ŋ ni᷄ŋ, le̍ mī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ ō chīŋa̍ lāsōndō.” 

A̍ pīɔm̍ Māsā Bɛn̍dōo̍ Āhāsa̍yā wo̍ o̍kɔɔ̄ ̄
27Mɛ̄ɛ̍ Māsā Bɛ̍ndōo̍ Āhāsa̍yā māsāa̍ Chu̍dā o̍ che᷅ nyɛ̍ yɔ̍nu̍ŋndo̍, mbo̍ mūlī nyɛ̄ 
ndɔ̄ nya̍a̍na᷄ŋ su̍a̍a̍ ā nāŋ ndo̍ mbo̍ nyāānu᷄ŋ ku̍mbū Bɛ̄tī Ha̍ki̍kāŋ ndo̍. Mi̍ Chɛ̍hū 
chu̍ā pūa̍a̍ ndūa̍a̍ chɔ̄ūwa̍ ma̍ tīsā ndu̍ kīlta̍ŋ kɔ̄ɔ̄lī. Mbo̍ dīmūl pūa̍a̍ ndūa̍a̍ āā, “Lā 
kɔ̍ mī lā kɔ̍ dīi̍ ndu̍.” A̍ te̍le̍ŋ Āhāsa̍yā o̍ wa᷅ nu̍a̍ā Pēmbīī Kɔ̍ɔ̄ve̍ hēlɔ̄ɔ̍ le̍ kɔ̄la̍ŋ 
kūmbū Kātīlu̍i̍mɔ̄m chi̍e̍e̍ wo̍, ma̍ vīā ndu̍ a̍ chīŋɔ̍le̍ŋ ma̍ yɔ̄ŋūl ndu̍ yɔ̄ŋūllo̍ pi̍la̍. 
Kɛ̍ mbo̍ kīndī kīndī mbo̍ fūūlūū Mɛ̍ki̍dɔ̄ɔ̄ chi̍e̍e̍, lo̍ŋ o̍ kɔ̍ wu᷅ ni᷅ŋ ni̍. 

28O̍ ko̍ŋ kɔ̍ɔ̍lī, mi̍ bōlīī pūa̍a̍ ndūa̍a̍ chɔ̄ūwa̍ chūā ndu̍ ma̍ dūāū ndu̍ o̍ nyɛ̄ nyāāna᷄ŋ 
su̍a̍a̍ ā nāŋ ndo̍ ni᷄ŋ, ma̍ kūā a̍ ndu̍ Chūlu̍sɛ̄lɛ̄m ma̍ kɔ̍ chɔ᷅ ndu̍ nāa̍ nda̍ chɔ̍ fi̍nyāā 
ndūāā ma̍māa̍ o̍ Māsāa̍ Dēēve̍ lo̍ chi̍e̍e̍. 

29Wɔ̄sī Cho̍lūām po̍ E̍ha̍bī wo̍ ō chīŋa̍ wɔ̄sīla̍ŋ tɔ̍ a̍ ō pīlɛ̍ o̍ lēmāsā I̍sɔ̄lūɛ̄ī yo̍, wɔ̄sī 
kōŋ Āhāsa̍yā o̍ si̍mnu᷄ŋ Ma̍sā Bɛ̍ndōo̍ le̍ Chu̍dā ni̍. 

A̍ pīɔm̍ Chɛs̍ib̍ɛɛ̄ ̄wo̍ o̍kɔɔ̄ ̄
30O̍ ko̍ŋ kɔ̍ɔ̍lī, mi̍ Chɛ̍hū fu̍u̍lūū Chɛ̍si̍lūɛ̄ɛ̄ chi̍e̍e̍. Mɛ̄ɛ̍ Chɛ̍si̍bɛ̄ɛ̄, la̍nɔ̍ɔ̍ Māsā Bɛ̍ndōo̍ 
E̍ha̍bī o̍ tu̍e̍ī māā Chɛ̍hū cho̍ hēlɔ̄ɔ̍ chi̍e̍e̍ lo̍ŋ, mbo̍ su̍u̍ŋ nyɔ̄ɔ̍ o̍ lāhɔ̄l le̍ mī hɔ̄lla̍ 
na᷄ŋ ndu̍, o̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ yīīŋīī ndūɛ̍i̍, mbo̍ kɔ̍ si᷅m o̍ wu̍ndɛ̄i̍yo̍, mbō 
nūā o̍ bɛ̍ɛ̄. 

31Mɛ̄ɛ̍ Chɛ̍hū fu̍u̍lu̍u̍ o̍ dīō kpāki̍ chi̍o̍o̍ mbo̍ wā lūɛ̄īyɔ̄ɔ̍ chi̍e̍e̍, mi̍ Chɛ̍si̍bɛ̄ɛ̄ di̍mī 
chōo̍ cho̍o̍ āā, “Chɛ̍hū, ā sīmnu᷄ŋ Si̍mi̍lī fɔ̍. Nyɛ̄ Si̍mi̍lī to̍sa̍ a̍ māsānɔ̍ ndɔ̄ɔ̍ wo̍ ndu̍ 
nūm bɛ̍ɛ̍ to̍sa̍ ho̍ō ni̍, ma̍ dīī māsānɔ̄ nu̍mndo̍. Hūnɔ̄ɔ̄ ŋ̄ chō vɛ̄lɛ̄ ho̍ō wo̍, hūnɔ̄ɔ̄ 
kɔ̄l nyūlū pa̍ ni̍?” 

32Mi̍ Chɛ̍hū si̍ɛ̍ndī hɔ̄lte̍ŋ o̍ wu̍ndɛ̄i̍yo̍, mbo̍ nyūnā chōo̍ cho̍o̍ āā, “Wānā cho̍ lo̍ŋ o̍ 
cho̍ kūmbū nūu̍ wo̍?” Mi̍ wānāa̍ to̍sā wa̍llo̍ o̍ chīɛ̄ī lēmāsāa̍ ni᷄ŋ nda̍ ā ŋīɔ̍ɔ̍ŋ ɔ̄ɔ̄ ā 
ya̍a̍ so̍lī hɔ̄lla̍ o̍ wu̍ndɛ̄i̍yo̍ ma̍ nūā Chɛ̍hū. 

33Mi̍ Chɛ̍hū di̍mūl nda̍ āā, “Lā chu̍ā wa᷅na̍ chi̍e̍e̍ ko̍ŋ mī lā wūu̍ ndu̍ o̍ wu̍ndɛ̄i̍yo̍.” 
O̍ ko̍ŋ, mi̍ pūa̍a̍ ha̍ā chūā ndu̍ ma̍ wūū ndu̍ o̍ wu̍ndɛ̄i̍yo̍, mbo̍ hu᷄ŋ de᷅l o̍ bɛ̍ɛ̄ kpɔ᷅l. 

Mi̍ kōo̍ma̍ ndūa̍ŋ mā sɛ̄ŋi᷄ŋ o̍ kpākīo̍o̍, mi̍ mā tīū su̍a̍a̍ wa̍ lēbɛ̄ŋgu̍ wa̍ chōo̍ kpo̍u̍. 
O̍ ko̍ŋ kɔ̍ɔ̍lī, mi̍ su̍a̍a̍ nīɔ̄ū ndu̍ chōo̍ mbo̍ wū. 

34O̍ ko̍ŋ kɔ̍ɔ̍lī, mi̍ Chɛ̍hū kūā o̍ chīɛ̄ī lēmāsāa̍ ni᷄ŋ le̍ mbō kɔ̍ di̍ō nyɛ̄ dīa̍a̍. Mɛ̄ɛ̍ o̍ kɔ̍ 
chi̍ī nyɛ̄ dīa̍a̍ di̍ō, mbo̍ dīmūl ni̍ko̍ pu̍a̍a̍ ndūa̍a̍ āā, “Lā kɔ̍ mī lā kɔ̍ chu̍ā, chūā yɔ̄ŋ 
wɔ̄ɔ̍ŋndo̍ ho̍ō mī lā kɔ̍ chɔ᷅ ndu̍, fo̍ndōle̍ le̍ mɛ̄ɛ̍ o̍ cho̍ chūā lēmāsāa̍ yɛ̍.” 

35Kɛ̍ mɛ̄ɛ̍ pūa̍a̍ kūɛ̄ le̍ ndu̍ chɔ̄ɔ̍, ā kōma̍l tūŋnda̍ chīi̍ dīāllūŋ ndɔ᷄ŋ di̍o̍. Nyɛ̄ nda̍ 
kōma̍l tu̍ŋ ndo̍, mɛ̄ɛ̍ kpōkpō ndɔ̄ɔ̍ a̍ pēlo̍ŋ, a̍ bāla̍ŋ. 

36Mi̍ pūa̍a̍ mīīŋgū ma̍ kɔ̍ di̍mūl Chɛ̍hū. Mi̍ Chɛ̍hū di̍mūl nda̍ āā, “Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ dɔ̍ū lɔ̍ɔ̍ ko̍ŋ wāna̍ su̍a̍ā le̍ ndu̍ wo̍ Īla̍a̍chā wānā wa̍ā Ti̍si̍bī chi̍e̍e̍ o̍ sōndo̍ 
mbo̍ dīmī wo̍, ndu̍ yɔ̍nu̍ŋ ko̍ŋ ni̍. Mi̍ Mɛ̄lɛ̄ka̍ dīmī āā, ‘Chɛ̍si̍lūɛ̄ɛ̄ chi̍e̍e̍ tūŋnda̍ chō 
hūnɔ̄ɔ̄ dīāllu᷄ŋ Chɛ̍si̍bɛ̄ɛ̄ wo̍ŋ dīo̍ ni̍. 

37Tūŋnda̍ chō hūnɔ̄ɔ̄ sāŋnɔ᷄ŋ a̍ dīāllūŋ ndɔ᷄ŋ mā tīu̍ mu̍ŋ lɛ̄ŋ si̍lɔ̍ māā lāpōō, wānā 
o̍ wānā nɔ̍lā ni̍ŋ mā si̍na̍ māā Chɛ̍si̍bɛ̄ɛ̄ le̍.’ ” 

Māsāā Bɛ̍ndūāā Di̍iŋ̍ Ndūa̍a̍ 10 

Chɛh̍ū diu̍̍ wānāa̍ fu̍la̍ o̍ pūlāle̍ Eh̍a̍bī le̍ŋ chōo̍ wa̍ 
1Ndu̍yɛ̍ pūa̍a̍ fu̍la̍ o̍ yu̍ŋgu̍ Māsā Bɛ̍ndōo̍ E̍ha̍bī wo̍ chōo̍ wa̍, māsāa̍ Sāme̍e̍līāā, ā 
wa̍ ŋ̄wāŋ be̍le̍-ŋɔ̍mmɛ̍ū. Mi̍ Chɛ̍hū lo᷅ o̍ ko̍ŋ, mbo̍ pōōnyīāā yāu̍la̍ŋ mbo̍ yɔ̄ŋ nāa̍ 
wāŋnda̍ Sāme̍e̍līāā chu̍a̍, wānāa̍ wa̍ chi̍o̍o̍ chīla̍ŋ nda̍, a̍ lāŋgba̍ā kālāā chi̍e̍e̍ya̍, a̍ 
wānāa̍ wa̍ yu̍ŋgu̍ E̍ha̍bī wo̍ māndāa̍ wa̍. Mbo̍ dīmūl nda̍ o̍ yāu̍la̍ŋ nda᷅ŋ ni᷄ŋ āā, 

2“Pūa̍a̍ fu̍la̍ o̍ yu̍ŋgu̍ E̍ha̍bī wo̍ chōo̍ wa̍ ā chō nya̍ o̍ bɛ̄ŋgu̍ cho̍o̍ lo̍ŋ. Ndu̍yɛ̍ lā nɔ̄ 
su̍a̍ā chɔ̄ūwa̍ a̍ nyɛ̄lā chɔ̄ūlā su̍a̍a̍ ā nāŋ nda̍ŋ, o̍ ko̍ŋ kɔ̍ɔ̍lī, a̍ wōlɔ̄ɔ̄lā chɔ̄ūla̍ŋ ta̍u̍ 
ta̍u̍. Ō fūla̍ o̍ ko̍ŋ kɔ̍ɔ̍lī, chi̍e̍e̍ nyāa̍, chi̍e̍e̍ cho̍ ō tōōsīāā ō kālā ka̍lā yɔ̄ŋi̍ ya̍a̍mɔ̍ɔ̍wa̍ 
ā bīi̍ ndu̍ wo̍, o̍ cho̍ ni̍. Le̍la̍ŋ tē lā sɔ̄la̍ dɔ̍ɔ̍ yāu̍la̍ŋ nda᷅ŋ pɛ̍, 

3I̍ ye̍e̍ma̍ mī lā hɛ̄li̍ wānā pi᷅lɛ̍ o̍ yu̍ŋgu̍ E̍ha̍bī wo̍ tɛ̄ɛ̄ŋ, wāna̍ nya̍ chā nu̍a̍ā māā ō 
bɛ̄nda̍ le̍ mbō wa̍ māsāa̍ wo̍, mī lā sīīŋgu̍u̍ ndu̍ māsā bɛ̍ndōo̍ o̍ fōōfo̍ fi̍nyā ndɔ̄ɔ̍. 
Ndu̍yɛ̍ mī lā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍ le̍ yūŋgu̍ Māsānɔ̍ nyāa̍, mī lā chīɔ̍u̍ yōōmūlā 
ndāla̍ŋ.” 

4Mɛ̄ɛ̍ wāŋnda̍ Sāme̍e̍līāā a̍ sɔ̍la̍ yāu̍la̍ŋ nda᷅ŋ, mi̍ sīōōŋnde̍ bīī nda̍. Ma̍ dīmī āā, 
“Māsāā bɛ̍ndūa̍a̍ ā ŋīɔ̍ɔ̍ŋ kpu̍lu̍ku̍u̍, ā nɔ̄la̍ mā sīmu̍l Chɛ̍hū le̍, na̍a̍ ŋ̍ ku̍ā ndu̍ sīmūl 
ni̍?” 

5O̍ ko̍ŋ, wānāa̍ wa̍ chīɛ̄ī lēmāsāa̍ bōlle̍ŋ nda̍ ni̍, māsa̍ chi̍o̍o̍ ni̍, lāŋgba̍ā kālāā 
chi̍e̍e̍ya̍ ni̍, a̍ wānāa̍ wa̍ yu̍ŋgu̍ E̍ha̍bī wo̍ māndāa̍ wa̍, ma̍ chāl dīōm pīlɛ̍ ma̍ 
pōōnyīāl Chɛ̍hū yāu̍wo̍. Ma̍ dīmūl ndu̍ āā, “Bu̍ɛ̍i̍yāā nūmnda̍ na̍a̍ ŋ̄ chō ni̍, fāllo̍. 
Ndu̍yɛ̍ nyɛ̄ o̍ nyɛ̄ ŋ̄ dīmu̍l na̍a̍ le̍ tōsāa̍ pɛ̍, ŋ̄ cho̍ ā bɛ̄ɛ̄ndīa̍ŋ le̍ mī ŋ̄ tōsa̍ ndu̍. Kɛ̍ 
na̍a̍ ŋ̄ cho̍ wānā o̍ wānā chu̍a̍ o̍ lēmāsā le̍. Le̍la̍ŋ, nyɛ̄ o̍ nyɛ̄ ŋ̄ yīya̍ŋ pɛ̍ māā ō bɛ̄nda̍ 
fāllo̍ to̍sa̍.” 

6O̍ ko̍ŋ kɔ̍ɔ̍lī, mi̍ Chɛ̍hū mi̍ŋgūl nda̍ yāu̍wo̍ mbo̍ dīmūl nda̍ āā, “Tē lā chō pɛ̍ ku̍mbū 
nūu̍, mi̍ lā wā ā bɛ̄ɛ̄ndīa̍ŋ le̍ nyɛ̄ ya̍ I̍ di̍mūl nya̍ wo̍ tōsāa̍, mɛ̄ɛ̍ wānāa̍ fu̍la̍ o̍ yu̍ŋgu̍ 
E̍ha̍bī wo̍ chōo̍ ma̍ wā nya̍ o̍ bɛ̄ŋgu̍ cho̍o̍ lo̍ŋ nda̍ ki̍nɛ̍i̍, sīɔ̄dīi̍ a̍ te̍le̍ŋ wa̍ā nu̍a̍ā, I̍ 
ye̍e̍ma̍ mī che᷅ bōllīī ndɛ̄i̍ Chɛ̍si̍lūɛ̄ɛ̄ na̍nu᷄ŋ.” Ndu̍yɛ̍ wānāa̍ fu̍la̍ o̍ yu̍ŋgu̍ E̍ha̍bī wo̍ 
chōo̍ ma̍ wā Sāme̍e̍līāā wa̍, ā wa̍ ŋ̄wāŋ be̍le̍-ŋɔ̍mmɛ̍ū. Ndu̍yɛ̍ ŋ̄wāŋ be̍le̍-
ŋɔ̍mmɛ̍ūwa̍ ha̍ā ki̍nɛ̍i̍, wāŋ bɛ̄ndūa̍a̍ wa̍ Sāme̍e̍līāā bōlle̍ŋ nda̍ o̍ bɛ̄ŋgu̍ cho̍o̍ nda̍ 
wa̍ ni̍, nda̍ wa̍ nda̍ māndāa̍ ni̍. 

7Mɛ̄ɛ̍ wāŋnda̍ Sāme̍e̍līāā a̍ sɔ̍la̍ yāu̍ Chɛ̍hū mi̍ŋgu̍l nda̍ ho̍ō wo̍, ma̍ bīī pūa̍a̍ be̍le̍-
ŋɔ̍mmɛ̍ūwa̍ ha̍ā, ma̍ kīlī nda̍ bōlle̍ ma̍ dūāū o̍ kāmbɛ̍i̍la̍ŋ ni᷄ŋ, ma̍ yɔ̄ŋ ndi̍ 
Chɛ̍si̍lūɛ̄ɛ̄. 

8Mɛ̄ɛ̍ nda̍ dīmu̍l Chɛ̍hū māā pūa̍a̍ fu̍la̍ o̍ yu̍ŋgu̍ E̍ha̍bī wo̍ chōo̍ ma̍ wā Sāme̍e̍līāā 
wa̍ ā hīŋ a̍ bōllīī ndɛ̄i̍, mi̍ Chɛ̍hū di̍mūl nda̍ le̍ mā kūɛ̄ a̍ ndi̍ o̍ dīō kpāki̍ chi̍o̍o̍ 
sōndōo̍, mā kɔ̍ di̍ī ndi̍ ku̍ndāla̍ŋ lā tīɔ̍ɔ̍ŋ ndo̍ŋ, mī ī lo̍ lo̍ŋ ha̍a̍a̍ mī pāa̍le̍ŋ lē sɛ̄. 

9Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Chɛ̍hū ku̍ā o̍ dīō kpāki̍ chi̍o̍o̍, mbo̍ kɔ̍ si᷅m nāa̍ 
wāŋnda̍ kpo̍u̍ a̍ cha᷅ ndu̍ wa̍. Mbo̍ dīmūl wāŋnda̍ āā, “Pīɔ̍m Cho̍lūām ndo̍, ō cho̍ 
nya̍ le̍ tɔ̍ɔ̍ya̍ŋ ndɔ̄ɔ̍ ō chō chōo̍ le̍, ya̍ chōo̍ o̍ cho̍ ni̍. Ya̍ yi̍i̍ māsānɔ̍ nūu̍ de̍fo̍o̍ ni̍, mi̍ 
lo᷅ o̍ ko̍ŋ mi̍ di̍ī ndu̍. Kɛ̍ ā nda̍ dīu̍ ha̍ā mi̍ bōlīī ndɛ̄i̍ ī wā na̍nu᷄ŋ nda̍ yɛ̍, ō nɛ̄ɛ̍nɛ̍ di̍u̍ 
yɛ̄ nda̍? 

10He̍ī chɔ᷅m nya̍ ni̍, māā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ chīɛ̍i̍ E̍ha̍bī wo̍ o̍kɔ̄ɔ̄, ō 
pīlɛ̍ bɛ̍ɛ̍ ō de᷅l lɛ᷅ŋ te̍, mɛ̄ɛ̍ mbō chīŋa̍ lāsōndō. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū lɔ̍ɔ̍ ko̍ŋ 
wāna̍ su̍a̍ā le̍ ndu̍ wo̍ Īla̍a̍chā wānā wa̍ā Ti̍bi̍sī chi̍e̍e̍ o̍ sōndō mbo̍ dīmī ndu̍ a̍ chīɛ̍i̍ 
E̍ha̍bī wo̍ o̍kɔ̄ɔ̄ wo̍, ndu̍ pɛ᷅ ho̍ō lāsōndō ni̍.” 

11O̍ ko̍ŋ kɔ̍ɔ̍lī, wānā o̍ wāna̍ fu̍la̍ o̍ yu̍ŋgu̍ E̍ha̍bī wo̍ chōo̍ mbo̍ wā Chɛ̍si̍lūɛ̄ɛ̄ chi̍e̍e̍, 
mi̍ Chɛ̍hū mu̍li᷄ŋ mbo̍ dīū nda̍ kpo̍u̍. O̍ ko̍ŋ kɔ̍ɔ̍lī, wānāā bɛ̄ndūa̍a̍ wa̍ E̍ha̍bī o̍ bā 
bɛ̄ŋgu̍ wa̍ ni̍, chāāŋāā ndūa̍a̍ nda̍ a̍a̍ chi̍ī ba̍lta̍ŋ nda̍ ni̍, wānāā ndūāā so̍līāā lāsa̍lāa̍ 
ni̍, nda̍ bɛ̍ɛ̍ mi̍ Chɛ̍hū dīū nda̍ kpo̍u̍, ō pīlɛ̍ bɛ̍ɛ̍ ō mɛ̄i̍ le̍. 

A̍ pīɔm̍ wānāya̍ŋ Māsā Bɛn̍dōo̍ Āhāsa̍yā wo̍ŋ o̍kɔɔ̄ ̄
12O̍ ko̍ŋ kɔ̍ɔ̍lī, mi̍ Chɛ̍hū ma̍lnu᷄ŋ mbo̍ bīī kɔ̄la̍ŋ Sāme̍e̍līāā. Mɛ̄ɛ̍ o̍ fu̍u̍lu̍u̍ Bɛ̄tī 
Ɛ̍kɛ̍dī, o̍ dɔ̍ɔ̍ŋgɔ̍ wānāā māndāā lāsāa̍, 

13mbo̍ kōmāl wānāya̍ŋ Māsāa̍ Āhāsa̍yā wo̍ŋ ŋ̄ pūm ndo̍ŋ. Mbo̍ nyūnā nda̍ āā, “O̍ 
yu̍ŋgu̍ kūɛ̍ɛ̍nɛ̍ cho̍o̍ nya̍ fūla̍ yɛ̍?” Mi̍ wāŋnda̍ dīmūl ndu̍ āā, “Māsā Bɛ̍ndōo̍ 
Āhāsa̍yā o̍ wa̍ Chu̍dā wo̍ na̍a̍ nda̍ā wānāyɛ̍i̍ na̍a̍ ŋ̄ chō ni̍. Ŋ̄ chō kɔ̄la̍ŋ Chɛ̍si̍lūɛ̄ɛ̄. 
Māsā Bɛ̍ndōo̍ Chɛ̍si̍bɛ̄ɛ̄ chūāā ndūa̍a̍ a̍ wānāā tūa̍a̍ cho̍ o̍ chīɛ̄ī lēmāsāa̍ ni᷄ŋ nda̍, 
nda̍ na̍a̍ ŋ̄ chō kɔ̄la̍ŋ yīlɔ̄ɔ̍ ni̍, le̍ nyɛ̍ pa̍la̍ nda̍ wo̍.” 

14Mi̍ Chɛ̍hū di̍mūl pūa̍a̍ wa̍ ndu̍ kɔ̄ɔ̄lī wa̍ āā, “Lā bīu̍ nda̍ kpo̍u̍.” Mi̍ pūa̍a̍ bīū nda̍ 
kpo̍u̍, ma̍ kūā a̍ nda̍ o̍ so̍o̍ŋ wa̍ Bɛ̄tī Ɛ̍kɛ̍dī lo̍ŋ ndo̍, ma̍ kɔ̍ di̍ū nda̍ lo̍ŋ kpo̍u̍. Ā wa̍ 
ŋ̄wāŋ be̍le̍-hi̍ɔ̍ɔ̍lu̍ a̍ wānāā ŋīɔ̍ɔ̍ŋ, ō pīlɛ̍ bɛ̍ɛ̍ ā mɛ̄i̍ le̍. 

Chɛh̍ū diu̍̄ wānāa̍ fu̍la̍ o̍ pūlāle̍ Eh̍a̍bīle̍ŋ chōo̍ wa̍ ā tūa̍a̍ 

15O̍ ko̍ŋ kɔ̍ɔ̍lī, mi̍ Chɛ̍hū hi̍a̍ū lāchī a̍ kɔ̄la̍ŋ. O̍ ko̍ŋ, ma̍ bɔ̄ŋa᷅ŋ nda̍ po̍ pi᷅lɛ̍ dīōla̍ŋ āā 
Chōna̍da̍bī po̍ Lu̍e̍cha̍bī wo̍, ō wa̍ ndu̍ hūnɔ̄ɔ̍ yīlɔ̄ɔ̍. Chɛ̍hū wa̍ kɔ̄la̍ŋ o̍ nyɛ̄ nyāāna᷄ŋ 
su̍a̍a̍ ā nāŋ ndo̍ ni᷄ŋ. Mi̍ Chɛ̍hū yi᷅l ndu̍, mbo̍ nyūnā ndu̍ āā, “Ā chō le̍ ya̍ mɛ̄ɛ̍ ya̍ I̍ 
cho̍ le̍ nūm yɛ̍?” Mi̍ Chōna̍da̍bī di̍mūl ndu̍ āā, “Mɛ̄ɛ̍ ŋ̄ chō le̍ ya̍ yɛ̍ ko̍ni̍ ya̍ I̍ cho̍ le̍ 
nūm ni̍.” Mi̍ Chɛ̍hū di̍mūl ndu̍ āā, “Mɛ̄ɛ̍ yɔ̍ŋgu̍ bāa̍.” Mi̍ Chōna̍da̍bī si̍ɛ̍ndī bāa̍, mi̍ 
Chɛ̍hū sa̍ā ndu̍ bāa̍ mbo̍ hēēlū ndu̍ o̍ nyɛ̄ nyāāna᷄ŋ o̍ wa̍ kɔ̄la̍ŋndo̍ ni᷄ŋ. 

16Mi̍ Chɛ̍hū di̍mūl ndu̍ āā, “ŋ̄ kɔ̍ mā kɔ̍ chɔ᷅ mɛ̄ɛ̍ ya̍ I̍ yɔ̍ŋgu̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ 
yɛ̍.” O̍ ko̍ŋ, ma̍ kūā nda̍ ndu̍ Sāme̍e̍līāā chi̍e̍e̍. 

17Ndu̍yɛ̍ wānāa̍ fu̍la̍ o̍ pūlāle̍ E̍ha̍bīle̍ŋ chōo̍ wa̍ ā ti᷄ŋ a̍ wa̍ wɔ̄ Sāme̍e̍līāā. Mɛ̄ɛ̍ 
Chɛ̍hū fu̍u̍lu̍u̍ Sāme̍e̍līāā mbo̍ di̍ū nda̍ kpo̍u̍. O̍ ko̍ŋ, mi̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mu̍l Īla̍a̍chā mi̍ Īla̍a̍chā o̍ di̍mī ndu̍ wo̍ ō chīŋā lāsōndō. 

A̍ mɛɛ̄ ̍Chɛh̍ū diu̍̍ wānāa̍ so̍o̍lūū Bāāl wa̍ yɛ ̍o̍kɔɔ̄ ̄
18O̍ ko̍ŋ kɔ̍ɔ̍lī, mi̍ Chɛ̍hū ve̍e̍lū wāŋnda̍ Sāme̍e̍līāā kpo̍u̍ na̍a̍ pi᷅lɛ̍, mbo̍ dīmūl nda̍ 
āā, “Māsā Bɛ̍ndōo̍ E̍ha̍bī o̍ ve̍ Bāāl sōōlūū a̍ kɔ̄l ndɔ̄ɔ̍ kpo̍u̍ le̍. Kɛ̍ ya̍ I̍ bɛ̍ɛ̍ndi̍a̍ŋ mī 
sa̍a̍ŋgi̍a̍l ndu̍ mbō hīōū māā ndu̍. 

19Le̍la̍ŋ wa̍nāa̍ su̍a̍ā le̍ Bāāl wa̍ ni̍, wa̍nāa̍ so̍lī sa̍lāla̍ŋ o̍ ndu̍ lo̍ wa̍ ni̍, o̍ ko̍ŋ kɔ̍ɔ̍lī 
a̍ wānā o̍ wāna̍ so̍o̍lūū ndu̍, lā yōōŋgu̍ nda̍ kpo̍u̍, I̍ ye̍e̍ma̍ mī so̍li̍ sa̍lā bɛ̄ndōo̍ o̍ 
Bāāl lo̍. I̍ ye̍e̍ma̍ nda̍ kpo̍u̍ mā bɔ̄ɔ̄ŋi̍āŋ, wānā o̍ wāna̍ lo̍ kɔ̄ɔ̄lī o̍ sa̍lāa̍ ho̍ō sōlīo̍o̍ 
pɛ̍, pīɔ̍mndo̍ o̍ sɔ̍lā ni̍.” Wāŋnda̍ ha̍ā, ā sīna̍ nu̍a̍ā māā yāŋɔ̄ɔ̄le̍ŋ te̍ Chɛ̍hū o̍ ye̍ŋ 
nda̍ le̍ mbō dīu̍ nda̍ kpo̍u̍ nda̍ so̍o̍lūū ka̍ŋ Ba̍a̍l wa̍ le̍. 

20Mi̍ Chɛ̍hū lo᷅ o̍ ko̍ŋ mbo̍ dīmūl nda̍ āā, “Lā kɛ̄ɛ̄si̍a̍a̍ pa̍a̍le̍ na̍a̍ ŋ̄ bɔ̄ɔ̄ŋi̍āŋ na̍nu᷄ŋ 
kpo̍u̍ mī ŋ̄ hu᷄ŋ bi̍ī bɔ̄ŋa᷅ŋ bɛ̄ndōo̍ le̍ Bāāl sōōlūū wo̍ le̍ŋ.” O̍ ko̍ŋ, ma̍ kɛ̄ɛ̄sīāā pāa̍le̍ŋ 
mā dīmūl wānā o̍ wānā. 

21Mi̍ Chɛ̍hū yɔ᷅ŋ dīōmnde̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, le̍ mī wānāa̍ so̍o̍lūū Bāāl 
wa̍ ā chūūŋgi̍āŋ kpo̍u̍. O̍ ko̍ŋ, nda̍ kpo̍u̍ ma̍ chūūŋgi̍āŋ, wāŋndo̍ ō pīlɛ̍ bɛ̍ɛ̍ ō lo̍ 
kɔ̍ɔ̍lī le̍. Ma̍ kūā o̍ chīɛ̄ī nda̍ sōōlūū Ba̍a̍l wo̍ ni᷄ŋ ma̍ kɔ̍ pi̍ɔ̄ cha̍, chɔ̍ŋ ba̍a̍ pīlɔ̍ɔ̍ mbo̍ 
kūā bāa̍ pīlɔ̍ɔ̍, kpo̍u̍ wāŋndā chīe̍e̍ya̍ wa̍ ā pīāā cha̍ cha̍. 

22Mi̍ Chɛ̍hū di̍mūl wāna̍ ma̍ndā do᷅māla̍ nda̍ wōōnūŋ le̍ Ba̍a̍l sōōlūūwo̍ la̍ŋ ndo̍ 
āā, “Kɔ̍ hu᷅ŋ a̍ dōmāla̍ŋ mā pi̍ɔ̍u̍ wāŋnda̍ mā wōūnu̍ŋ.” Mi̍ wāna̍ ma̍ndā do᷅māla̍ 
la̍ŋ ndo̍ ō kɔ̍ hu᷅ŋ a̍ la̍ŋ mbo̍ pīɔ̄ū wāŋnda̍. 

23O̍ ko̍ŋ kɔ̍ɔ̍lī, Chɛ̍hū ni̍, Chōna̍da̍bī po̍ Lu̍e̍cha̍bī wo̍ ni̍, ma̍ lūɛ̄ī chīɛ̄ī ni̍ŋ nāa̍ 
wāŋnda̍ ā wa̍ wa̍. Mi̍ Chɛ̍hū di̍mūl nda̍ āā, “Wānā o̍ wāna̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄ 
I̍ ye̍e̍ma̍ nda̍ na̍nu᷄ŋ te̍. Wānāā na̍a̍ ŋ̄ yēēma̍ na̍nu᷄ŋ su̍e̍e̍ wa̍ nda̍ cho̍ wānāa̍ so̍o̍lūū 
Bāāl wa̍ ni̍. Le̍la̍ŋ lā mɛ̄ɛ̄ndi̍a̍ŋ nya̍ pi̍la̍ tɛ̄ɛ̄ŋ.” 

24O̍ ko̍ŋ kɔ̍ɔ̍lī, Chɛ̍hū ni̍, Chōna̍da̍bī ni̍, ma̍ kūā nāa̍ nda̍ sōlī sa̍lāa̍ wa̍, le̍ mā kɔ̍ so̍lī 
sa̍lāla̍ŋ a̍ sa̍lālā lūāmāāla̍ŋ. Chɛ̍hū ndu̍ o̍o̍ kɛ̍si̍ ni᷅ŋ pūa̍a̍ o̍ bɛ̍ɛ̄ ŋ̄wāŋ be̍le̍-ŋɔ̍ma̍a̍, 
mbo̍ dīmūl nda̍ āā, “Wānā o̍ wāna̍ cho̍ na̍nu᷄ŋ lā dīu̍ nda̍ kpo̍u̍, ō pīlɛ̍ bɛ̍ɛ̍ lā mɛ̍ī le̍. 
Wānā o̍ wāna̍ ma̍l ō pīlɛ̍ pɛ̍ mbō hɛ̄lu᷄ŋ, nūm ya̍ I̍ di̍ī sɔ̍ŋgɔ̍ ndɔ̄ɔ̍ ni̍.” 

25Dīmīo̍o̍ nu̍a̍ā mi̍ Chɛ̍hū chi̍ī sa̍lāa̍ ho̍ō sōlī, mbo̍ fūlā mbo̍ kɔ̍ di̍mūl wānāa̍ wa̍ 
ndu̍ māndāa̍ wa̍, a̍ pūa̍a̍ ā pīli̍a̍a̍ āā, “Lā lūɛ̍i̍ mī lā kɔ̍ di̍ū wāŋnda̍ ha̍ā kpo̍u̍, ō pīlɛ̍ 
bɛ̍ɛ̍ lā ma᷅l ndu̍ mbō kūɛ̄ le̍.” O̍ ko̍ŋ, mi̍ pūa̍a̍ lūɛ̄ī a̍ mɔ̄ɔ̄ŋ nda̍ŋ fāŋndo̍ŋ, ma̍ kɔ̍ di̍ū 
nda̍ kpo̍u̍, ō pīlɛ̍ bɛ̍ɛ̍ ā mɛ̄i̍ le̍. O̍ ko̍ŋ kɔ̍ɔ̍lī, ma̍ sōōlūū wānāā vīlɛ̍i̍ya̍a̍ ka̍ŋ o̍ bɛ̍ɛ̄. 
Ma̍ mūli᷄ŋ ma̍ lūɛ̄ī o̍ lu̍mūi̍ nda̍ kɛ̄sī Ba̍ā wo̍ ni᷄ŋ kpe̍e̍kpe̍i̍ o̍ chīɛ̄ī kōŋ ni᷄ŋ. 

26Ma̍ kɔ̍ chu̍ā Ba̍a̍l ō nda̍ tōōsīāā māā lēsūŋgbu̍ mā sōōlūū ndu̍ wo̍, ma̍ māl ndu̍ o̍ 
yīŋ, 

27ndu̍yɛ̍ ma̍ pēsī pēsī ndu̍ kpo̍u̍. O̍ ko̍ŋ kɔ̍ɔ̍lī, chīɛ̄ī nda̍ a̍a̍ so̍o̍lūū ko̍ŋ Ba̍a̍l lēni᷄ŋ 
ndo̍ ma̍ pēsī pēsī ndu̍, ma̍ sīīŋgūū ndu̍ nāa̍ su̍a̍lāā. Ndu̍yɛ̍, a̍ te̍le̍ŋndo̍ ho̍ō bɛ̍ɛ̍ 
chīɛ̄ī kōŋ ō chō wɔ̄ o̍ bā kōŋ chōo̍. 

28Mɛ̄ɛ̍ nu̍a̍ā Chɛ̍hū lo̍o̍ku̍ tōsā ni̍ mi̍ wāŋnda̍ I̍sɔ̄lūɛ̄ī a̍ pɛ̍ŋgī Bāāl sōōlūū wo̍. 

29-31Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Chɛ̍hū āā, “Nyɛ̄ o̍ nyɛ̄ ŋ̄ tōsa̍ a̍ yu̍ŋgu̍ E̍ha̍bī wo̍, kɔ̄l 
nūu̍ kpe̍e̍kpe̍i̍ ŋ̄ tōsa̍ ni̍. Ndu̍yɛ̍ le̍ dīōm ni̍ ŋ̄ tūēī ko̍ŋ, ma̍ tōsā nyɛ̄ ya̍ I̍ di̍mu̍l nu̍m 
ndo̍ wo̍, I̍ chu̍e̍l nu̍m būŋgɛ̄i̍ māā māsāā bɛ̍ndūa̍a̍ ke̍e̍kū ni̍ŋ I̍sɔ̄lūɛ̄ī ya̍, ā hīɔ̍ɔ̍lu̍ a̍ 
fu̍lā ni̍ŋ o̍ pūlāle̍ nu̍mnde̍ŋ chōo̍ ni̍.” Kɛ̍ Chɛ̍hū bɛ̍ɛ̍ mbo̍ tōsā nyɛ̍ bɛ̍nda̍ Mɛ̍lɛ̄ka̍ o̍ 
hɔ̄l te̍ wo̍. Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ I̍sɔ̄lūɛ̍i̍ya̍ wo̍ nyɛ̄ sāwāla̍ ndɔ̄la̍ŋ lā dīmi̍ 
le̍ tōsāa̍ wo̍, Chɛ̍hū do̍u̍ kɔ᷅l ndɔ̄ɔ̍ kpo̍u̍ o̍ ndu̍ tōsāa̍ ni᷄ŋ te̍. Nāūwāā Chɛ̄lōbo̍wām 
o̍ tu̍u̍la̍ a̍ ko̍o̍līi̍yo̍ŋ māā mɛ̄lɛ̄ka̍ā ndɔ̄, ma̍ wa̍ Da᷅ŋ a̍ Bɛ̍tɛ̄ɛ̄l wa̍, ndu̍ bɛ̍ɛ̍ mbo̍ mūli᷄ŋ 
na̍u̍vāā kāŋ sōōlūūwo̍. Le̍ he̍ī, ndu̍ bɛ̍ɛ̍ mbo̍ tōsā mi̍ I̍sɔ̄lūɛ̍i̍ya̍ ā sīmnu᷄ŋ wa̍nāā 
yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l, mɛ̄ɛ̍ Chɛ̄lōbo̍wām o̍ to̍sa̍ yɛ̍. 

A̍ pīɔm̍ Chɛh̍ū wo̍ o̍kɔɔ̄ ̄
32-33A̍ te̍le̍ŋ ko̍ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ka̍ndū lɛ̄ŋndē I̍sɔ̄lūɛ̍i̍le̍ŋ fāŋāa̍ lēcho̍ō. 
Lɛ̄ŋndē I̍sɔ̄lūɛ̍i̍le̍ wa̍ bā pāa̍le̍ŋ lē chāŋ ndo̍, le̍ kɔ̄la̍ŋ Chɔ̍ɔ̍dāŋ o̍ pēēlo̍ le̍ŋ ki̍nɛ̍i̍, 
būŋgɛ̄ī Ki̍li̍a̍a̍dīve̍ ni̍, a̍ būŋgɛ̄ī Ba̍a̍sīāŋnde̍, mi̍ Mɛ̄lɛ̄ka̍ tōsā mi̍ Māsāa̍ Ha̍sāāl o̍ wa̍ 
Si̍i̍līāā wo̍ ō yām nde̍ŋ mbo̍ pōōndā le̍ŋ I̍sɔ̄lūɛ̍i̍ya̍ o̍ bā. Chɔ̍ŋ Chɔ̍ɔ̍dāŋ o̍ pēēlo̍, mbo̍ 
tūūsū bā tōūwo̍, mbo̍ kūā a̍ A̍lo̍yā, chi̍e̍e̍ wa̍ le̍ kɔ̄la̍ŋ A̍nɔ̄ŋ o̍ pēēlo̍ wo̍, lɛ̄ŋndē le̍ŋ 
kpo̍u̍ Māsā Bɛ̍ndōo̍ Ha̍sāāl ndu̍ o̍o̍ nɔ̍ ni᷅ŋ ni̍. Ndu̍yɛ̍ yu̍ŋgu̍ Ka̍a̍dī wo̍ ni̍, yu̍ŋgu̍ 
Lūbɛ᷅ŋ ndo̍ ni̍, a̍ yu̍ŋgu̍ Mānāa̍sē wa̍ bā pāa̍le̍ŋ lē chāŋ ndo̍ wo̍, fo̍ndā ndāa̍ wa̍ ho̍ō 
ni̍. 

34Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Māsā Bɛ̍ndōo̍ Chɛ̍hū le̍ŋ bɛ̄ŋgu̍ wo̍ŋ ki̍nɛ̍i̍, a̍ 
nyɛ̄ o̍ nyɛ̄ o̍ to̍sa̍, lātūlu̍ a̍ sɔ̄ɔ̍ŋ tɔ̍ɔ̍ŋ o̍ to̍sa̍ wo̍ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ 
pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

35O̍ ko̍ŋ kɔ̍ɔ̍lī, mi̍ Chɛ̍hū wu᷅, ndu̍yɛ̍ ma̍ chɔ̄ ndu̍ Sāme̍e̍līāā chi̍e̍e̍. O̍ ko̍ŋ, mi̍ 
Chɛ̄hōwa̍ha̍sī po̍ ndɔ̄ mi̍i̍ŋgū māsā bɛ̍ndōo̍ I̍sɔ̄lūɛ̄ī o̍ fōōfo̍ ndɔ̄ɔ̍. 

36Chɛ̍hū to̍sa̍ māsāle̍ŋ Sāme̍e̍līāā chi̍e̍e̍, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ le̍ wɔ̄sīla̍ŋ bi̍dīi̍ŋ 
a̍ lā ŋɔ̄ma̍a̍. 

Māsāā Bɛ̍ndūāā Di̍iŋ̍ Ndūa̍a̍ 11 

A̍ Ātāla̍yā, Wānā La̍nɔ ̍ma̍sa̍ wa̍ Chu̍dā wo̍ o̍kɔɔ̄ ̄

(Ko̍lo̍ni̍kō Di̍i̍ŋ Ndɔ̄ɔ̍ 22:10—23:15) 

1Mɛ̄ɛ̍ Ātāla̍yā, kālāa̍ Māsāa̍ Āhāsa̍yā o̍ tu̍e̍ī māā ā dīī Āhāsa̍yā po̍ ndɔ̍, wānā o̍ 
wāna̍ fu̍la̍ o̍ yu̍ŋgu̍ lēmāsāa̍ chōo̍ Chu̍dā, mbo̍ dīmī ma̍ dīū nda̍ kpo̍u̍. 

2Ndu̍yɛ̍ Māsāa̍ Chɛ̄ho̍lūām, o̍ vi᷅ wo̍ ndu̍ o̍o̍ nɔ̍ chūa̍a̍ dīōla̍ŋ āā Chɛ̄ho̍si̍ɛ̍bā. 
Bōōndi̍i̍ Ātāla̍yā o̍ wa̍ pūa̍a̍ Āhāsa̍yā wa̍ dīūwo̍ ve̍, mi̍ Chɛ̄ho̍si̍ɛ̍bā ko̍ŋ ō sōlī 
Cho̍wa̍sī, po̍ Māsā Bɛ̍ndōo̍ Āhāsa̍yā wo̍ sɔ̍ɔ̍sɔ̍ɔ̍. Mbo̍ chūā ndu̍ lātūlu̍ a̍ chūa̍ wa̍ 
ndu̍ māndāa̍ wo̍, mbo̍ kūā a̍ nda̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ kɔ̍ vi̍ōŋ pōo̍mbɔ̄ɔ̍ 
ho̍ō o̍ lu̍mūi̍ mālɔ̄ɔ̍ ni᷄ŋ ndo̍ŋ. O̍ ko̍ŋ, mbo̍ chīīndīāā pōo̍mbɔ̄ɔ̍ ho̍ō, Ātāla̍yā o̍ di̍i̍ 
ndu̍ le̍. 

3Le̍ wɔ̄sīla̍ŋ lā ŋɔ᷄mpu᷅m, pōo̍mbɔ̄ɔ̍ ho̍ō wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ 
vīōŋnɔ᷄ŋndo̍ ni᷄ŋ. Ndu̍yɛ̍ Ātāla̍yā wa̍ ni᷅ŋ Māsā Bɛ̍ndōo̍ le̍ lɛ̄ŋnde̍ Chu̍dāle̍ŋ kpo̍u̍, a̍ 
te̍le̍ŋ ko̍ŋ ni̍. 

4Mɛ̄ɛ̍ wɔ̄sīla̍ŋ lā hīōū lā ŋɔ᷄mpu᷅m o̍ ŋɔ᷄mmɛ̍ū wo̍, mi̍ Chɛ̄hōwa̍dā, wāna̍ so̍lī sa̍lāa̍ 
o̍ Mɛ̄lɛ̄ka̍ lo̍ wo̍ ō yōōŋgū pūa̍a̍ chɔ̄ūwāa̍ ma̍ndā ma̍sāa̍ wa̍, a̍ pūa̍a̍ ma̍ndā chi̍ɛ̍ī 
lēmāsāa̍ wa̍ bōllīī ndɛ̄i̍ ki̍nɛ̍i̍, ma̍ kōmāl ndu̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. O̍ ko̍ŋ, 
mbo̍ chɔ̄m nda̍ nyɛ̄ o̍ kɛ̍ɛ̍si̍a̍a̍ le̍ tōsāa̍ wo̍. Ndu̍yɛ̍ nda̍ nda̍ā ma̍ yīī ō kālā ka̍lā, mbo̍ 
kē nda̍ sēndi̍o̍o̍ ma̍ mēna᷄ŋ. O̍ ko̍ŋ, mbo̍ kūā mbo̍ kɔ̍ so̍lī Cho̍wa̍sī, po̍ Māsā Bɛ̍ndōo̍ 
Āhāsa̍yā wo̍, nāa̍ o̍ wa̍ o̍ vīōŋnɔ᷄ŋndo̍ ni᷄ŋ nda̍, mbo̍ hūŋ a̍ ndu̍ nda̍ lāchī. Mbo̍ 
dīmūl nda̍ āā, “Pōo̍ ho̍ō ndu̍ nɔ̍ mbō sīmnu᷄ŋ ma̍sāa̍ ni̍. 

5Ndu̍yɛ̍ nyɛ̄ nya̍ nɔ̄ le̍ tōsāa̍ wo̍ cho̍ ho̍ō ni̍. Nya̍ nɔ̍ le̍ wa̍llo̍ o̍ pāa̍le̍ pɛ̍ŋgīāāle̍ŋ 
chōo̍ wa̍ ki̍nɛ̍i̍, tē lā hīŋ pɛ̍, lā pīɔ̄ūvi̍āŋ ku̍ndāla̍ŋ sālā yāa̍, ku̍ndāa̍ ho̍ō wa̍ pɛ̍ chi̍ɛ̍ī 
lēmāsāa̍ māndāa̍, 

6ku̍ndāa̍ ho̍ō si᷄m o̍ dīō sāāsāa̍ Sɔ̍ɔ̄, ku̍ndāa̍ pīlɔ̍ɔ̍ si᷄m o̍ dīō sāāsāa̍ a̍ mākɔ̄ɔ̄ nāa̍ 
wānāā mɛ̄ŋgɛ̄lāa̍ ā pīli̍a̍a̍ nda̍ a̍a̍ si᷅m nda̍. 

7O̍ ko̍ŋ kɔ̍ɔ̍lī, ku̍ndālā tīɔ̍ɔ̍ŋnda̍ nda̍ a̍a̍ nɔ̍ le̍ pɛ̄ŋgīo̍o̍ pāa̍le̍ le̍ŋ nda̍ŋ, mī nda̍ hu᷄ŋ 
wa᷅ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ na̍nu᷄ŋ le̍ māsāa̍ māndāa̍. 

8Nda̍ cho̍ wā māsā bɛ̍ndōo̍ ā bālāā a̍ mɔ̄ɔ̄ŋ nda᷄ŋ o̍ lābā le̍ ndu̍ māndāa̍ ni̍, bā o̍ bā 
māsā bɛ̍ndōo̍ ō kūɛ̄ pɛ̍, ā kūɛ̄ ndu̍ kɔ̄ɔ̄lī. Wānā o̍ wāna̍ ki̍ndi̍ le̍ nda̍ sɔ̄ɔ̄ŋgūūwo̍ 
īkɛ̄i̍ a̍ ka̍ka̍ pɛ̍ ā di̍i̍ ndu̍.” 

9O̍ ko̍ŋ, mi̍ bōlīī pūa̍a̍ chɔ̄ūwāā Chɛ̄hōwa̍dā o̍ yo̍o̍ŋgu̍ ha̍ā wa̍ ā tōsā mɛ̄ɛ̍ o̍ di̍mu̍l 
nda̍ yɛ̍. Mi̍ wānā o̍ wānā hu᷅ŋ a̍ pūa̍a̍ chɔ̄ūwāā o̍ wa̍ bōlle̍ŋ nda̍, ā nda̍ a̍a̍ nɔ̍ le̍ 
wa̍llo̍ o̍ pāa̍le̍ pɛ̍ŋgīāāle̍ŋ chōo̍ wa̍ ni̍, a̍ ā nda̍ a̍a̍ nɔ̍ le̍ pɛ̄ŋgīo̍o̍ o̍ pāa̍le̍ le̍ŋ chōo̍ 
wa̍, nda̍ kpo̍u̍ ma̍ hūŋ. 

10Ndu̍yɛ̍ ba̍lta̍ Dēēve̍ ndu̍ o̍o̍ sɔ̍ŋgā a̍ la̍ŋ nda̍ŋ ni̍, nyɛ̄lā kālā ka̍lāla̍ cho̍ māā bōo̍la̍ 
bɛ̍ndū le̍ pūa̍a̍ chɔ̄ūwa̍ māndāa̍ la̍ŋ, lā pɔ̄mbɔ̄ ni̍, lā bɛ̄ndū ni̍, mi̍ la̍ wā lā kɛ̄sīāā o̍ 
chīɛ̍i̍ Mɛ̍lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍ŋ ni̍, mi̍ Chɛ̄hōwa̍dā, wānā so̍līāā lāsa̍lāa̍, ō chūā 
la̍ŋ mbo̍ kē wānāa̍ wa̍ pūa̍a̍ chɔ̄ūwa̍ bōlle̍ wa̍. 

11O̍ ko̍ŋ kɔ̍ɔ̍lī, mbo̍ sīmī pūa̍a̍ o̍ fo̍ndāŋnda̍ŋ kpɛ̍ kpɛ̍ a̍ wōlɔ̄ɔ̄lā chɔ̄ūla̍ŋ o̍ lābā. Mi̍ 
ha̍ā kɔ̍ ba̍lū chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ kpɔ̍kɔ̍su̍, nāa̍ Cho̍wa̍sī o̍ wa̍ wa̍, mɛ̄ɛ̍ ha̍ā si᷄m 
o̍ chīɛ̄īyo̍ bā tōūwo̍, mi̍ ha̍ā sīm bā lūāŋndo̍, mi̍ ha̍ā bālū ma̍āŋndo̍ kpɔ̍kɔ̍su̍. 

12O̍ ko̍ŋ, mi̍ Chɛ̄hōwa̍dā ku̍ā mbo̍ kɔ̍ hu᷅ŋ a̍ Cho̍wa̍sī, po̍ Āhāsa̍yā wo̍. Mbo̍ chūā 
mɔ̍si̍l lēmāsāa̍ mbo̍ wōū ndu̍. O̍ ko̍ŋ kɔ̍ɔ̍lī, mbo̍ kē ndu̍ yāu̍ lāsāwa̍ Mɛ̄lɛ̄ka̍a̍. Ma̍ 
tālā ndu̍ chūɛ̄īya̍ŋ o̍ lēbōl, ma̍ sīīŋgūū ndu̍ Māsā Bɛ̍ndōo̍. Ma̍ dīmī chōo̍ cho̍o̍ āā, 
“Vi̍o̍u̍ na̍a̍ chōo̍ kɛ̍ndi̍a̍a̍ Māsā Bɛ̍ndōo̍ Cho̍wa̍sī.” 

13Mɛ̄ɛ̍ Ātāla̍yā, Wānā La̍nɔ̍ Ma̍sāa̍ ō tūēī wānāa̍ wa̍ mɛ̄ŋgɛ̄lāa̍ wa̍, a̍ wānāā tūa̍a̍ 
dēŋīo̍o̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ cha᷄ŋ mbo̍ kūā lo̍ŋ. 

14Mɛ̄ɛ̍ o̍ fu̍u̍lu̍u̍, mbo̍ chā Cho̍wa̍sī īsīsi̍ o̍ sūŋgbu̍le̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
dīō le̍ŋ īkɛ̄i̍, nāa̍ māsāā bɛ̍ndūa̍a̍ ā sīm nda̍, mɛ̄ɛ̍ o̍ wa̍ o̍ na̍a̍mu̍ ndāa̍ ni᷄ŋ yɛ̍. Pūa̍a̍ 
wa̍ Cho̍wa̍sī māndāa̍ wa̍, a̍ wānāā lābu̍lu̍a̍a̍, ā wa̍ Cho̍wa̍sī ā bālāā kpɔ̍kɔ̍su̍. 
Wāŋnda̍ wa̍ nya̍a̍lo̍o̍ kpe̍e̍kpe̍i̍ mā hūāŋ pu᷅tɛ̍nɛ̍i̍la̍ŋ. O̍ ko̍ŋ, mi̍ Māsāa̍ Ātāla̍yā 
sɛ̍ɛ̍sa᷄ŋ do᷅māa̍ lēkɔ̄ɔ̍, le̍ kɔ̄l ndɔ̄ ta̍mbɛ̍i̍yo̍ chɔ̄mndo̍ mbo̍ dīmī chōo̍ cho̍o̍ āā, “Ā yīi̍ 
ya̍ de̍fo̍o̍ fɔ̍!, Ā yīi̍ ya̍ de̍fo̍o̍!” 

15Chɛ̄hōwa̍dā, wānā so̍līāā lāsa̍lāa̍ ndu̍ o̍o̍ ye̍e̍ma̍ mī nda̍ a̍a̍ di̍ī Ātāla̍yā o̍ la̍ū ba̍lu̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ te̍. O̍ ko̍ŋ, mbo̍ dīmūl wānāa̍ wa̍ pūa̍a̍ chɔ̄ūwa̍ bōlle̍ 
wa̍ āā, “Lā bīi̍ ndu̍ mī lā sōli̍ ndu̍ pūa̍a̍ chɔ̄ūwa̍ tɛ̄ɛ̄ŋ mī lā kɔ̍ di̍ī ndu̍. Ndu̍yɛ̍ wānā 
o̍ wāna̍ ki̍ndi̍ le̍ ndu̍ chīīndīa̍a̍ pɛ̍, ndu̍ bɛ̍ɛ̍ lā dīi̍ ndu̍.” 

16O̍ ko̍ŋ, mi̍ pūa̍a̍ bīī Ātāla̍yā ma̍ sāsū ndu̍ ma̍ kūā a̍ ndu̍ o̍ chīɛ̄ī lēmāsāa̍, ma̍ kɔ̍ 
di̍ī ndu̍ o̍ Dīō Su̍a̍a̍ o̍ fo̍ndā lēmāsāa̍. 

A̍ mɛɛ̄ ̍Chɛh̄ōwa̍dā miŋ̍gi ̍wāŋnda̍ Chu̍dā o̍ nɛī ̍Mɛl̄ɛk̄a̍a̍ chōo̍ yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 23:16-21) 

17Mi̍ Chɛ̄hōwa̍dā, wānā so̍līāā lāsa̍lāa̍ ō tōsā, ndu̍ ni̍, Māsā Bɛ̍ndōo̍ Cho̍wa̍sī ni̍, a̍ 
wāŋnda̍ ā pīli̍a̍a̍ kpo̍u̍, ma̍ yīī kpe̍ma̍a̍ a̍ Mɛ̄lɛ̄ka̍ māā ā chō wā wānāa̍ Mɛ̄lɛ̄ka̍ 
Ya̍a̍wɛ̄ɛ̄ wa̍. Ndu̍yɛ̍ mbo̍ tōsā vɛ̄lɛ̄ mi̍ wāŋnda̍ Chu̍dā a̍ yi̍ī kpe̍ma̍a̍ a̍ māsa̍ ndā 
bɛ̍ndōo̍ Cho̍wa̍sī. 

18O̍ ko̍ŋ kɔ̍ɔ̍lī, nda̍ kpo̍u̍ ma̍ cha᷄ŋ ma̍ kūā o̍ chīɛ̄ī nda̍ a̍a̍ so̍o̍lūū Bāāl wo̍ ni᷄ŋ, ma̍ 
pēsī pēsī ndu̍ ma̍ tɛ̄ɛ̄mbūū ndu̍ kpo̍u̍. Ma̍āŋndā nda̍ a̍a̍ so̍lī sa̍lāla̍ŋ lēchōo̍ o̍ Ba̍a̍l 
lo̍ la̍ŋ ni̍, nyɛ̄m nda̍ a̍a̍ so̍o̍lūū mu̍ŋ māā mɛ̄lɛ̄ka̍ā ndā wo̍ŋ ni̍, mu̍ŋ kpo̍u̍ ma̍ pēsī 
pēsī. O̍ ko̍ŋ kɔ̍ɔ̍lī, fi̍nyā ndu̍ o̍o̍ so̍lī sa̍lāla̍ŋ o̍ Ba̍a̍l lo̍ mā vēēlū ndu̍ āā Ma̍tāŋ ndo̍, 
ma̍ bīī ndu̍ ma̍ kɔ̍ di̍ī ndu̍ o̍ ma̍āŋndā lāŋ hɔ̄lndɔ̄. Mi̍ Chɛ̄hōwa̍dā wānā so̍līāā 
lāsa̍lāa̍ ō chūā pūa̍a̍ chɔ̄ūwa̍ ā ti᷄ŋ mbo̍ kɛ̄sī nda̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, le̍ mā 
wa̍ ndu̍ māndāa̍. 

19O̍ ko̍ŋ kɔ̍ɔ̍lī, ndu̍ ni̍, wānāa̍ wa̍ pūa̍a̍ chɔ̄ūwa̍ bōlle̍ wa̍ ni̍, pūa̍a̍ ma̍ndā ma̍sāa̍ wa̍ 
ni̍, pūa̍a̍ ma̍ndā chi̍ɛ̍ī lēmāsāa̍ wa̍ ni̍, a̍ wāŋnda̍ ā pīli̍a̍a̍ kpo̍u̍ ma̍ chūā Māsā 
Bɛ̍ndōo̍ Cho̍wa̍sī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lo̍ŋ, ma̍ kēī a̍ ndu̍ o̍ dīō wānāā 
mɛ̄ŋgɛ̄lāa̍ ā chāl lo̍, ma̍ kūā a̍ ndu̍ o̍ chīɛ̄ī lēmāsāa̍ ni᷄ŋ, ma̍ kɔ̍ kɛ̍sī ndu̍ o̍ kpe̍ŋgbe̍i̍ 
ndɔ̍ lēmāsāa̍ ni᷄ŋ. 

20Wāŋnda̍ kpo̍u̍ ma̍ dūāūnu᷄ŋ nya̍a̍le̍. Ndu̍yɛ̍ mi̍ kɔ̄l nyūlōo̍ mīīŋgū Chūlu̍sɛ̄lɛ̄m. 
Mɛ̄ɛ̍ nu̍a̍ā nda̍ lo̍o̍ku̍ Ātāla̍yā dīyɔ̄ɔ̄ a̍ mūɛ̄ī fāŋnde̍ o̍ chīɛ̄ī lēmāsāa̍ ni̍. 

21Cho̍wa̍sī wa̍ wɔ̄sīla̍ŋ lā ŋɔ᷄mmɛ̍ū mbo̍ sīmnu᷄ŋ māsā bɛ̍ndōo̍ Chu̍dā. 

Māsāā Bɛ̍ndūāā Di̍iŋ̍ Ndūa̍a̍ 12 

A̍ mɛɛ̄ ̍Māsā Bɛn̍dōo̍ Cho̍wa̍sī o̍ bɛɛ̍n̍dia̍̍a̍ chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 24:1-16) 

1Wɔ̄sī Māsā Bɛ̍ndōo̍ Chɛ̍hū, māsāa̍ le̍ I̍sɔ̄lūɛ̄ī o̍ chīŋa̍ wɔ̄sīla̍ŋ lā ŋɔ̍mmɛ̍ū o̍ lēmāsā 
Chu̍dā wo̍, wɔ̄sī kōŋ Cho̍wa̍sī si̍mnu᷄ŋ ma̍sāa̍ Chu̍dā ni̍. Ndu̍yɛ̍ mi̍ Cho̍wa̍sī to̍sā 
māsāle̍ŋ Chūlu̍sɛ̄lɛ̄m le̍ wɔ̄sīla̍ŋ be̍le̍-hi̍ɔ̍ɔ̍lu̍, chi̍e̍e̍ le̍bo᷅llo̍ le̍ lɛ̄ŋndē Chu̍dāle̍ŋ. 
Cho̍wa̍sī ko̍ŋ kāla̍ ndɔ̍ wa̍ Si̍bīāā ni̍, wānā wa̍ā Bīɛ̄ɛ̄si̍ɛ̍bā chi̍e̍e̍. 

2Ndu̍yɛ̍ mi̍ Cho̍wa̍sī o̍ to̍sā nyɛ̍ hi̍nī Mɛ̄lɛ̄ka̍ Ya̍a̍wɛ̄ɛ̄ kɔ̄llo̍, chɔ̍ŋ ha̍a̍a̍ a̍ pālɛ̍i̍ 
Chɛ̄hōwa̍dā wānā so̍līāā lāsa̍lāa̍ ō wa̍ īchāli̍ ve̍. Kāni̍ fu̍u̍le̍, le̍ mɛ̄ɛ̍ o̍ to᷅l sīlālā 
Chɛ̄hōwa̍dā, wānā so̍līāā lāsa̍lāa̍ ō sīla̍ ndu̍ la̍ŋ kɔ̄ɔ̄lī yɛ̍. 

3Kɛ̍ a̍ sɔ̄ɔ̍ŋ kɛ̍ndɛ̄ŋ o̍ to̍sa̍ mu̍ŋ ndo̍ŋ kpo̍u̍, fo̍ndāŋndā wāŋnda̍ nda̍ a̍a̍ so̍o̍lūū 
mɛ̄lɛ̄ka̍ā ndāa̍ yɛ̍ yi̍a̍a̍ la̍ŋ ki̍nɛ̍i̍, ō tɛ̄ɛ̄mbu̍u̍ la̍ŋ te̍, wāŋnda̍ wa̍ wɔ̄ hīōūwɔ̄ɔ̍ lāchī a̍ 
sa̍lāla̍ŋ sōlīo̍o̍ o̍ fo̍ndāŋndā lāŋ mā lūām nyɛ᷅m chūŋ kɛ̄ndɔ᷄ŋ ndo̍ŋ. 

4Pāa̍le̍ pi᷅lɛ̍, mi̍ Cho̍wa̍sī ve̍e̍lū wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ nāa̍ pi᷅lɛ̍, mbo̍ 
dīmūl nda̍ āā, “Nyɛ̄ sɔ̄lāā o̍ nyɛ̄ sɔ̄lāā wāŋnda̍ chō hūnɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ, 
pāāwā lēlɛ̄ŋ wānā o̍ wānā nɔ̍ le̍ yɔ̄ŋgōo̍ wo̍ ni̍, a̍ nyɛ̄ sɔ̄lāā wāŋnda̍ ā pāāwā le̍ 
būŋga᷄ŋ chūa̍a̍ Mɛ̄lɛ̄ka̍ o̍ hɔ̄l ō kālā ka̍la̍ wo̍, a̍ nyɛ̄ sɔ̄lāā wāŋnda̍ pīla̍ a̍ kɛ̍ɛ̍sīāā a̍ 
kɔ̄ltā ndāla̍ŋ mā yɔ̄ŋgū wo̍, lā nɔ̄ mī lā wa̍ ni᷅ŋ ndu̍ māndāa̍. 

5Wānā o̍ wānā tē te̍le̍ŋ nu̍m wa̍llo̍ fūūlu̍u̍ pɛ̍, wānāā ŋ̄ chō wā wa̍llo̍ le̍ nda̍ wa̍, 
nyɛ̄ o̍ nyɛ̄ sɔ̄lāā nda̍ hīŋ pɛ̍, ā nɔ̄ mā kɛ̍si̍ ndu̍. Nyɛ̄ sɔ̄lāā ko᷄ŋ cho̍ wā le̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ mīŋgīo̍o̍ bɛ̄ɛ̄ndīa̍a̍ ni̍. Bā o̍ bā nya̍ chē pɛ̍ mī chīɛ̍i̍ Mɛ̄lɛ̄ka̍a̍ tāmbu̍, lā 
chūa̍ nyɛ̄ sɔ̄lāā kōŋ lā bɛ̄ɛ̄ndi̍a̍a̍ fo̍ndā kōŋ.” 

6Chɔ̍ŋ a̍ te̍le̍ŋ Māsāa̍ Cho̍wa̍sī o̍ di̍mu̍l nda̍ sūɛ̍i̍ ke̍ŋ ndo̍, mbo̍ bīya᷅ŋ a̍ wɔ̄sī 
Cho̍wa̍sī o̍ chi̍ŋa̍ wɔ̄sīla̍ŋ bi̍di̍i̍ŋ a̍ lā yāa̍ o̍ māsāle̍ŋ chōo̍ wo̍, wāŋnda̍ ha̍ā nda̍ a̍a̍ 
mi̍ŋgi̍ wɔ̍ fo̍ndā o̍ fo̍ndā ta̍mbu̍ o̍ chīɛ̍i̍ Mɛ̄lɛ̄ka̍a̍ bɛ̄ɛ̄ndīāā le̍. 

7O̍ ko̍ŋ mi̍ Cho̍wa̍sī vēēlū Chɛ̄hōwa̍dā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, a̍ wānāā 
sōlīāā lāsa̍lāa̍ ā pīli̍a̍a̍. Mbo̍ nyūnā nda̍ āā, “Vɛ᷅ I̍ chi̍ wɔ̍ mī lā kāndu̍ chīɛ̍i̍ Mɛ̄lɛ̄ka̍a̍ 
bɛ̄ɛ̄ndīa̍a̍ o̍ fo̍ndāŋndā o̍ ta̍mbu̍ la̍ŋ te̍? Mɛ̄ɛ̍ nya̍ cho̍ dɔ̍ɔ̍ ndu̍ bɛ̄ɛ̄ndīāā le̍ yɛ̍, mɛ̄ɛ̍ 
chɔ̍ŋ a̍ hāū, nyɛ̄ sɔ̄lāā o̍ nyɛ̄ sɔ̄lāā wāŋnda̍ chō hūnɔ̄ɔ̍, lā fa̍ŋā lɛ̄ nyɛ̄ o̍ nyɛ̄ lēcho̍ō 
le̍ nya̍ pi̍la̍ le̍. Nyɛ̄ o̍ nyɛ̍ hi᷅ŋ ni᷅ŋ pɛ̍, lā chūa̍ ndu̍ kpo̍u̍ lā yɔ̄ŋgu̍ ndu̍ le̍ chīɛ̍i̍ Mɛ̄lɛ̄ka̍a̍ 
bɛ̄ɛ̄ndīa̍a̍.” 

8O̍ ko̍ŋ, mi̍ wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ ā chɛ̄la᷅ŋ a̍ nyɛ̄ Cho̍wa̍sī di̍mu̍l nda̍ 
wo̍. Ndu̍yɛ̍ dīmūl o̍ di̍mu̍l nda̍ bɛ̍ɛ̍ māā ā wa᷅ lɛ̄ wa̍li̍ ka̍lāa̍ bōlle̍ŋ le̍ chīɛ̄īyo̍ 
mīŋgīo̍o̍ bɛ̄ɛ̄ndīāā le̍ wo̍ bɛ̍ɛ̍ ma̍ chɛ̄l. 

9O̍ ko̍ŋ kɔ̍ɔ̍lī, mi̍ Chɛ̄hōwa̍dā o̍ nu̍u̍wā kɔ̍fōo̍ mbo̍ būlī tɛ̄ɛ̄ŋgōo̍ o̍ kūmbū kɔ̍fū kōŋ. 
Mbo̍ chūā ndu̍, mbo̍ kɔ̍ kɛ̍sī ndu̍ o̍ ma̍āŋ wa̍ o̍ bɛ̍ɛ̄ chīɛ̍i̍ Mɛ̄lɛ̄ka̍a̍ wo̍ īkɛ̄i̍, tē wānā 
a̍a̍ wa̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ pɛ̍ o̍ bā kɛ̄ndɔ̄ɔ̍ chōo̍. Nyɛ̄ sɔ̄lāā o̍ nyɛ̄ sɔ̄lāā 
wāŋnda̍ nda̍ a̍a̍ hi᷅ŋ ni̍ŋ pɛ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, wānāā sōlīāā lāsa̍lāa̍ nda̍ 
kɛ̄si̍ o̍ dīō le̍ dīo̍o̍ māndāa̍ wa̍, ā chūa̍ nyɛ̄ sɔ̄lāā kōŋ kpo̍u̍ ā dɔ̄ū ndu̍ o̍ kɔ̍fū kōŋ 
ni᷄ŋ. 

10Tē ā chē pɛ̍ māā nyɛ̄ sɔ̄lāa̍ chō ni᷅ŋ lēni᷄ŋ ta̍u̍, wānā po̍o̍nyīa̍a̍ cho̍ le̍ Māsāa̍ wo̍, a̍ 
wāna̍ cho̍ wānāā sōlīāā lāsa̍lāa̍ bōlle̍ŋ ndo̍, ā hīŋ ā hu᷄ŋ ku̍mbī kɔ̍fū kōŋ ā cha᷄l ā 
chɔ᷄m nyɛ̄ sɔ̄lāā kōŋ mɛ̄ɛ̍ o̍ cho̍ bōllē pīlɛ̍ yɛ̍, ā dōvi̍ ndu̍ o̍ bɔ̄lɔ̄la̍ŋ ni᷄ŋ ā yīi̍. 

11-12O̍ ko̍ŋ kɔ̍ɔ̍lī, tē ā chīi̍ pɛ̍ kpo̍u̍, ā kɔ̍ la̍ndū nyɛ̄ sɔ̄lāā kōŋ le̍ mā sīna̍ lūsu̍l ndɔ̄ɔ̍. 
Tē ā lāndu̍ pɛ̍ mā sīna̍ mɛ̄ɛ̍ o̍ cho̍ lūsu̍llo̍ yɛ̍, ā chūa̍ ndu̍ ā yɔ̄ŋgu̍ wānāa̍ wa̍ wa̍li̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ bōlle̍ŋ nda̍. Wānāā wa̍lla̍ ki̍nɛ̍i̍, ka̍a̍pi̍ndɛ̄i̍ya̍ ni̍, 
me̍si̍nɛ̄i̍ya̍ ni̍, wānāa̍ to̍sā wa̍llo̍ a̍ pōūta̍ŋ nda̍ ni̍, ā wānāā tāŋgūlāa̍ ā chēle̍ŋ nda̍, 
nyɛ̄ sɔ̄lāā kōŋ nda̍ a̍a̍ chu̍ā ni̍ mā pāāwa̍ nda̍. Nyɛ̄ sɔ̄lāā kōŋ ko̍ni̍ nda̍ a̍a̍ chu̍ā vɛ̍lɛ̄ 
ni̍ mā pēndū yɔ̄mīī tāŋgūlɛ̄i̍ a̍ pōūta̍ŋ le̍ wa̍llo̍. O̍ ko̍ŋ kɔ̍ɔ̍lī, bɔ̄nɔ̄ o̍ bɔ̄nɔ̄ che᷅le̍ŋ 
ndu̍ o̍o̍ wa̍ pɛ̍ le̍ chīɛ̄ī kōŋ mīŋgīo̍o̍ bɛ̄ɛ̄ndīa̍a̍, nyɛ̄ sɔ̄lāā kōŋ nda̍ a̍a̍ lu̍e̍ī le̍ni̍ŋ ni̍. 

13Nyɛ̄ o̍ nyɛ̄ wa̍ ni᷅ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, tāālāla̍ nda̍ tōōsi̍a̍a̍ a̍ ka̍ni̍ŋ 
hu̍mbo᷄ŋ nda̍ŋ ni̍, hɛ̄ŋgɛ̍i̍la̍ wa̍ lo̍ŋ nda̍ŋ ni̍, pūtɛ̍nɛ̍i̍la̍ŋ ni̍, wōlɔ̄ɔ̄lā la̍mbūi̍la̍ŋ ni̍, a̍ 
nyɛ̄m lāāndūŋ chēle̍ŋ wa̍ ŋ̄ tōōsīāā a̍ ko̍o̍līi̍yo̍ŋ ɔ̄ɔ̄ a̍ ka̍ni̍ŋ hu̍mbo̍ŋ ndo̍ŋ, mu̍ŋ 
ki̍nɛ̍i̍, nyɛ̄ sɔ̄lāa̍ wa̍ le̍ mu̍ŋ pīōndɔ̄ɔ̍ ɔ̄ɔ̄ le̍ mu̍ŋ bɛ̄ɛ̄ndīa̍a̍ wo̍ ndu̍ wa̍ yɛ̍, nyɛ̄ sɔ̄lāā 
tāŋgūlāa̍ ho̍ō ndu̍ ve̍ le̍ mu̍ŋ te̍. 

14Nyɛ̄ sɔ̄lāa̍ ho̍ō ki̍nɛ̍i̍ ma̍ chūā ndu̍, ma̍ kē wānāa̍ wa̍ chīɛ̍i̍ Mɛ̄lɛ̄ka̍a̍ bɛ̄ɛ̄ndīa̍a̍ wa̍ 
le̍ mā bɛ̄ɛ̄ndi̍a̍a̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ a̍ ndu̍. 

15Ndu̍yɛ̍ wānāā nda̍ a̍a̍ kɛ̍si̍ wa̍li̍ ka̍lāa̍ bōlle̍ŋ mā kē nda̍ nyɛ̄ sɔ̄lāa̍ ho̍ō wa̍, ā wa̍ 
sa̍kpō o̍ nyɛ̄ sɔ̄lāā ho̍ō ni᷄ŋ. Le̍ he̍ī, nda̍ a̍a̍ nyu̍nā nda̍ bɛ̍ɛ̍ le̍ mā do̍u̍nu᷄ŋ ko̍na̍ le̍, 
fo̍ndōle̍ ā wa̍ nyɛ̄ o̍ nyɛ̄ tōsāa̍ sa̍kpō. 

16Wānāā nda̍ a̍a̍ tɛ̍ɛ̍mbūū sa̍wāla̍ŋ nda̍, a̍ wānāā nda̍ a̍a̍ to̍sā yɔ᷅ŋ wɔ̄ɔ̍ŋndo̍ wa̍, 
nyɛ̄ sɔ̄lāā o̍ nyɛ̄ sɔ̄lāā wānāā kāŋ nda̍ a̍a̍ hu᷅ŋ o̍ wānāā sōlīāā lāsa̍lāa̍ lo̍ le̍ sa̍lāla̍ŋ 
sōlīo̍o̍ le̍ nda̍, ndu̍ ki̍nɛ̍i̍ wānāā sōlīāā lāsa̍lāa̍ nda̍ a̍a̍ yɔ̍ŋgū ko̍ŋ le̍ chīɛ̍i̍ Mɛ̄lɛ̄ka̍a̍ 
bɛ̄ɛ̄ndīa̍a̍ le̍, nda̍ wānāā sōlīāā lāsa̍lāa̍ nda̍ a̍a̍ nɔ᷅ ko̍ŋ ni̍. 

17A̍ bōōndi̍i̍ ke̍ŋ, mi̍ Māsā Bɛ̍ndōo̍ Ha̍sāāl, o̍ wa̍ Si̍i̍līāā wo̍ ō chūā pūa̍a̍ ndūa̍a̍ 
chɔ̄ūwa̍ ma̍ kūā Ka̍a̍tī chi̍e̍e̍, ma̍ kɔ̍ de᷅l Ka̍a̍tī chōo̍ a̍ sɔ̍ŋgɔ̄ɔ̍ ma̍ bīī chi̍o̍o̍ ho̍ō. Ō 
wa̍ vɛ̄lɛ̄ a̍ te̍le̍ŋ pi᷅lɛ̍, mi̍ Māsā Bɛ̍ndōo̍ Ha̍sāāl chu̍ā vɛ̄lɛ̄ pūa̍a̍ ndūa̍a̍ chɔ̄ūwa̍ ma̍ 
hūŋ le̍ Chūlu̍sɛ̄lɛ̄m dēlɔ̄ɔ̍ chōo̍. 

18Mɛ̄ɛ̍ Māsā Bɛ̍ndōo̍ Cho̍wa̍sī o̍ tu̍e̍ī a̍ ndi̍ o̍kɔ̄ɔ̍, fi̍nyāā ndūāā ma̍māa̍ ke̍e̍ku̍ 
māsāle̍ŋ Chu̍dā wa̍, Chɛ̄hōsi̍a̍fa̍tī a̍ Chɛ̄ho̍lūām, a̍ Āhāsa̍yā, nyɛ̄ o̍ nyɛ̄ nda̍ mɛ̄i̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ le̍ kpe̍ku̍ Mɛ̄lɛ̄ka̍a̍, o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ ndu̍ pi̍la̍ 
ndu̍ o̍o̍ yɔ̍ŋgu̍ le̍ kpe̍ku̍ Mɛ̄lɛ̄ka̍a̍, mbo̍ chūā mu̍ŋ kpo̍u̍, lātūlu̍ a̍ ŋ̄ko̍o̍līi̍ o̍ ŋ̄ko̍o̍līi̍ 
wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ nāa̍ nda̍ kɛ̄sī nyɛ̍ sɔ̄lāa̍ wa̍, a̍ o̍ chīɛ̄ī lēmāsāa̍ ni᷄ŋ, mbo̍ yɔ̄ŋ 



839 

 

 
Kisi Bible Quick 

© 2013 Bible Society in Liberia. 
 

 
 

 

Māsā Bɛ̍ndōo̍ Ha̍sāāl le̍ ndu̍ nyɔ̄ɔ̄lōo̍. O̍ ko̍ŋ, mi̍ Māsā Bɛ̍ndōo̍ Ha̍sāāl chu̍ā pūa̍a̍ 
ndūa̍a̍ chɔ̄ūwa̍ ma̍ mīīŋgū, ō de̍l lɛ̍ Chūlu̍sɛ̄lɛ̄m chōo̍ le̍. 

19-21Mi̍ ī yɔ̄nu᷄ŋ mi̍ pūa̍a̍ chɔ̄ūwāa̍ Māsā Bɛ̍ndōo̍ Cho̍wa̍sī wa̍ ā ŋīɔ̍ɔ̍ŋ, Chōsa̍kāā, 
po̍ Sīmi̍a̍a̍tī wo̍, a̍ Chɛ̄hōsa̍ba̍dī, po̍ Si̍ɔ̍mā wo̍, ā yīī Māsāa̍ Cho̍wa̍sī de̍fo̍o̍ ma̍ dīī 
ndu̍. Chīɛ̄ī pīlɛ̍ wa̍ nāa̍ nda̍ pēēlu̍ fo̍ndāa̍ Chūlu̍sɛ̄lɛ̄m bā pāa̍le̍ŋ lē chāŋndo̍ le̍ 
kɔ̄la̍ŋ o̍ fo̍ndāŋ pīlɛ̍ dīōla̍ŋ āā Si̍i̍lā wa̍, o̍ chīɛ̄ī kōŋ ni᷄ŋ nda̍ dīī ndu̍ ni̍. Ndu̍yɛ̍ ma̍ 
chɔ̄ ndu̍ nāa̍ nda̍ chɔ᷄ fi̍nyāā ndūa̍a̍ wa̍, o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ, o̍ Māsāa̍ 
Dēēve̍ lo̍ chi̍e̍e̍. O̍ ko̍ŋ kɔ̍ɔ̍lī, mi̍ Āmāsi̍yā po̍ ndɔ̄ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. 
Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Cho̍wa̍sī le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ to̍sa̍ 
o̍ māsāle̍ ndɔ̄le̍ŋ ni᷄ŋ ŋ̄ chō ō pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ 
Chu̍dā o̍kɔ̄ɔ̄ wo̍ ni᷄ŋ. 

Māsāā Bɛ̍ndūāā Di̍iŋ̍ Ndūa̍a̍ 13 

Sɔɔ̄ŋ̍ yɔn̍u̍ŋ o̍ māsāle̍ Chɛh̄ōwa̍ha̍sī le̍ŋ bɛŋ̄gu̍ wo̍ŋ 
1Wɔ̄sī Cho̍wa̍sī po̍ Āhāsa̍yā wo̍ ō chīŋa̍ wɔ̄sīla̍ŋ bi̍di̍i̍ŋ a̍ lā yāa̍ o̍ lēmāsā Chu̍dā 
wo̍, wɔ̄sī kōŋ Chɛ̄hōwa̍ha̍sī po̍ Chɛ̍hū wo̍ ō sīmnu᷄ŋ māsā bɛ̍ndōo̍ le̍ I̍sɔ̄lūɛ̄ī ni̍. 
Ndu̍yɛ̍ mi̍ Chɛ̄hōwa̍ha̍sī to̍sā māsāle̍ŋ Sāme̍e̍līāā chi̍e̍e̍ le̍ lɛ̄ŋndē I̍sɔ̄lūɛ̍i̍le̍ŋ le̍ 
wɔ̄sīla̍ŋ tɔ̍ a̍ lā ŋɔ᷄mmɛ̍ū. 

2Kɛ̍ ndu̍ bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ wɔ̄ɔ̍ŋ 
Chɛ̄lōbo̍wām, po̍ Ne̍ba̍tī wo̍ ō wa̍ chōo̍ mbo̍ tōsā mi̍ wāŋnda̍ I̍sɔ̄lūɛ̄ī a̍ si̍mnu᷄ŋ 
wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l lo̍ŋ, mu̍ŋ ko̍ni̍ ndu̍ bɛ̍ɛ̍ ndu̍ to᷅l kɔ̄ɔ̄lī ni̍. Ndu̍yɛ̍ ha̍a̍a̍ 
a̍ yōōmū ndɔ̄ɔ̍ mɛ̄ɛ̄lu̍la̍ŋ, ō chɛ᷄l mbō mūli᷄ŋ mbō ma᷄l yɔ̄ŋ wɔ̄ɔ̍ŋndo̍ tōsāa̍ le̍. 

3O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wāŋnda̍ I̍sɔ̄lūɛ̄ī mbo̍ māl nda̍ 
Si̍i̍lūīāŋnda̍ o̍ bā. Le̍ te̍le̍ŋ vi̍lɛ̄ī, Māsā Bɛ̍ndōo̍ Ha̍sāāl māsāa̍ le̍ Si̍i̍līāā ni̍, 
Bɛ̄nīha̍da̍dī po̍ ndɔ̄ ni̍, ā wa̍ hūnɔ̄ɔ̍ I̍sɔ̄lūɛ̍i̍ya̍ chīŋa̍la᷅ŋdo̍ mā yām nda̍. 

4O̍ ko̍ŋ, mi̍ Chɛ̄hōwa̍ha̍sī pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, mbo̍ nyūnā ndu̍ dīōm le̍ mbō māla̍ 
nda̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ cha᷅ dɛ̍nɛ̍ pa̍lāā Māsā Bɛ̍ndōo̍ Ha̍sāāl o̍ wa̍ 
I̍sɔ̄lūɛ̍i̍ya̍ tūsīo̍o̍ chōo̍ wo̍, mbo̍ tūɛ̄ī pīɛ̄īle̍ Chɛ̄hōwa̍ha̍sī le̍ŋ. 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ I̍sɔ̄lūɛ̍i̍ya̍ wāŋndo̍ o̍ si̍m nda̍ lāchī, mbo̍ bāŋā nda̍ 
Si̍i̍lūīāŋnda̍ o̍ bā, mbo̍ tōsā mi̍ I̍sɔ̄lūɛ̍i̍ya̍ sɔ̄lā kɔ̄l nyūlōo̍ o̍ lɛ̄ŋndē ndāle̍ŋ ni᷄ŋ māā 
pāāndū wo̍. 

6Kɛ̍ a̍ ko̍ŋ kpo̍u̍, wāŋnda̍ I̍sɔ̄lūɛ̄ī a̍ wa̍ wɔ̄ hīōūwɔ̄ɔ̍ lāchī kɛ᷅ a̍ yɔ̄ŋ wɔ̄ɔ̍ŋndo̍ tōsāa̍. 
Sɔ̄ɔ̍ŋ wɔ̍ɔ̍ŋ Chɛ̄lōbo̍wām o̍ wa̍ chōo̍, mbo̍ tōsā mi̍ nda̍ wāŋnda̍ I̍sɔ̄lūɛ̄ī a̍ si̍mnu᷄ŋ 
wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l lo̍ŋ, ā wa̍ wɔ̄ hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋ mu᷅ŋ tōsāa̍. 
O̍ ko̍ŋ kɔ̍ɔ̍lī, A̍si̍ɛ̍lūā mɛ̄lɛ̄ka̍ ndāa̍ bɛ̍ɛ̍, ā chɛ᷄l mā tɛ̄ɛ̄mbu̍u̍ ndu̍ le̍, ō wa̍ wɔ̄ īsīsi̍ 
Sāme̍e̍līāā lo̍ŋ mā sōōlūū ndu̍. 

7Mi̍ Si̍i̍lūīāŋnda̍ ā hīāū lāchī a̍ I̍sɔ̄lūɛ̍i̍ya̍ chīŋa̍la᷅ŋndo̍, ma̍ yām I̍sɔ̄lūɛ̍i̍ya̍ ndu̍yɛ̍ ma̍ 
dīū nda̍ dīūwo̍ pīla̍. Mɛ̄ɛ̍ nda̍ dīu̍ I̍sɔ̄lūɛ̍i̍ya̍ te̍i̍, ma̍ fu̍lī nda̍ mɛ̄ɛ̍ chu̍ndo̍o̍ ō chō 
nu̍a̍ā lɛ̄ŋ yɛ̍. Ndu̍yɛ̍ I̍sɔ̄lūɛ̄ī kpo̍u̍, so̍vɛ̄i̍ya̍a̍ nda̍ a̍a̍ lo̍ ni᷅ŋ yōōmū, mi̍ Māsāa̍ 

Chɛ̄hōwa̍ha̍sī ndu̍ o̍o̍ nɔ᷅ ni᷅ŋ nda̍ o̍ māsāle̍ ndɔ̄le̍ŋ ni᷄ŋ nda̍, nda̍ wa̍ ha̍ā ni̍, ndu̍ o̍o̍ 
nɔ̍ so̍vɛ̄i̍ya̍a̍ sɔ̍ŋgā o̍ su̍a̍a̍ chōo̍ wa̍ ŋ̄wāŋ be̍le̍-ŋu̍ɛ̍ɛ̍nu̍, a̍ nyɛ̄lā su̍a̍a̍ ā nāŋ nda̍ŋ tɔ̍, 
o̍ ko̍ŋ kɔ̍ɔ̍lī, a̍ pūa̍a̍ chɔ̄ūwāa̍ sɔ̍ŋgā lɛ᷅ŋ nda̍ wāa̍la̍ŋ tɔ̍ (10,000). 

8Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chɛ̄hōwa̍ha̍sī le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ 
o̍ to̍sa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ sɔ̄ɔ̍ŋ tɔ̍ɔ̍ŋ bɛ̍ndūŋ o̍ to̍sa̍ wo̍ŋ, ŋ̄ chō ŋ̄ 
pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

9Mi̍ ī yɔ̄nu᷄ŋ, mi̍ Māsā Bɛ̍ndōo̍ Chɛ̄hōwa̍ha̍sī o̍ wu᷅, ndu̍yɛ̍ ma̍ chɔ̄ ndu̍ Sāme̍e̍līāā 
chi̍e̍e̍. O̍ ko̍ŋ, mi̍ Chɛ̄hōwa̍sī po̍ ndɔ̄ mi̍i̍ŋgū ma̍sāa̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Chɛh̄ōwa̍sī le̍ŋ niŋ᷄ ndo̍ŋ 
10Wɔ̄sī Māsā Bɛ̍ndōo̍ Cho̍wa̍sī o̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā ŋɔ᷄mmɛ̍ū o̍ lēmāsā 
Chu̍dā wo̍, wɔ̄sī kōŋ Chɛ̄hōwa̍sī po̍ Chɛ̄hōwa̍ha̍sī wo̍ ō sīmnu᷄ŋ ma̍sāa̍ I̍sɔ̄lūɛ̄ī ni̍. 
Ndu̍yɛ̍ mbo̍ tōsā māsāle̍ŋ Sāme̍e̍līāā chi̍e̍e̍ le̍ lɛ̄ŋndē Chu̍dāle̍ŋ le̍ wɔ̄sīla̍ŋ tɔ̍ a̍ lā 
ŋɔ᷄mpu᷅m. 

11Kɛ̍ ndu̍ bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ wɔ̍ɔ̍ŋ 
Chɛ̄lōbo̍wām, po̍ Ne̍ba̍tī wo̍ ō wa̍ tōsāa̍, mbo̍ tōsā mi̍ wāŋnda̍ I̍sɔ̄lūɛ̄ī a̍ si̍mnu᷄ŋ 
wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l lo̍ŋ, mu̍ŋ ko̍, ndu̍ bɛ̍ɛ̍ ndu̍ to᷅l kɔ̄ɔ̄lī ni̍. 

12Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chɛ̄hōwa̍sī le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ sɔ̍ŋgā o̍ sɔ̍ŋgā a̍ Māsā Bɛ̍ndōo̍ Āmāsi̍yā, o̍ wa̍ 
Chu̍dā wo̍ wo̍, mu̍ŋ kpo̍u̍ ŋ̄ cho̍ ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsā 
Bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

13Mi̍ ī yɔ̄nu᷄ŋ mi̍ Māsā Bɛ̍ndōo̍ Chɛ̄hōwa̍sī o̍ wu᷅, ndu̍yɛ̍ ma̍ chɔ̄ ndu̍ Sāme̍e̍līāā 
chi̍e̍e̍, o̍ sɛ̄i̍ nda̍ lēmāsāa̍ ni᷄ŋ. O̍ ko̍ŋ, mi̍ po̍ ndɔ̄ɔ̍ Chɛ̄lōbo̍wām di̍i̍ŋ ndɔ̄ɔ̍ mi̍i̍ŋgū 
māsā bɛ̍ndōo̍ o̍ fōōfo̍ ndɔ̄ɔ̍. 

A̍ mɛɛ̄ ̍Īla̍a̍sīā o̍ sɔl̍a̍ pīɔm̍ndo̍ yɛ ̍o̍kɔɔ̄ ̄
14Mi̍ ī yɔ̄nu᷄ŋ mi̍ wāna̍ su̍a̍ā le̍ Mɛ̄lɛ̄ka̍ wo̍ Īla̍a̍sīā o̍ na̍ā nāa̍ pīla̍. Ndu̍yɛ̍ ō na̍ā kōŋ 
ni᷄ŋ o̍ vi᷅ ni̍. Ndu̍yɛ̍ a̍ te̍le̍ŋ ko̍ŋ, Māsā Bɛ̍ndōo̍ Chɛ̄hōwa̍sī, māsāa̍ le̍ I̍sɔ̄lūɛ̄ī ō wa̍ wɔ̄ 
yōōmū. Mɛ̄ɛ̍ o̍ tu̍e̍ī māā Īla̍a̍sīā cho̍ a̍ nāa̍, mbo̍ kūā Īla̍a̍sīā yīlɔ̄ɔ̍, mbo̍ lūɛ̄ī nāa̍ o̍ 
wa̍ īhīni̍ wa̍. Mbo̍ kɔ̍ si᷅m ndu̍ īkɛ̄i̍, mbo̍ kāndū cha᷄ŋndo̍. Mbo̍ dīmī āā, “O̍o̍ fi̍nyā 
nūu̍, fi̍nyā nūu̍. Vɛ̄ɛ̍nɛ̍ kpe̍e̍kpe̍i̍ ku̍u̍ba̍a̍ chɔ̄ūwa̍ I̍sɔ̄lūɛ̄ī a̍ cho̍ yɛ̄ yɔ̄ŋ ni̍ŋ a̍ he̍ī?” 

15Mi̍ Īla̍a̍sīā di̍mūl ndu̍ āā, “Kɔ̍ chu̍ā wɔ̄ chīɔ̄ūwo̍ a̍ chīŋu̍a̍ŋ mā ti᷄ŋ mā hīŋ a̍ ma̍ŋ.” 
Mi̍ Chɛ̄hōwa̍sī kɔ̍ chu̍ā chīɔ̄ūwo̍, a̍ chīŋu̍a̍ŋ mā ti᷄ŋ mbo̍ hūŋ a̍ la̍ŋ. 

16-17Mi̍ Īla̍a̍sīā o̍ di̍mūl ndu̍ āā, “Ku̍mbi̍ wu̍ndɛ̄i̍ cho̍ bā pāa̍le̍ŋ le̍ chāŋndo̍ wo̍.” Mi̍ 
Māsā Bɛ̍ndōo̍ Chɛ̄hōwa̍sī ku̍mbī. Mi̍ Īla̍a̍sīā o̍ di̍mūl ndu̍ āā, “Dɔ̍u̍ chi̍ŋɔ̍le̍ŋ o̍ 
chīɔ̄ūwo̍ ni᷄ŋ mā kīndū.” Mi̍ Māsāa̍ Chɛ̄hōwa̍sī o̍ du̍a̍ū chīŋɔ̍le̍ŋ o̍ chīɔ̄ūwo̍ ni᷄ŋ mbo̍ 
kīndū tu̍a̍ŋ. Mi̍ Īla̍a̍sīā o̍ ha̍ndū bāla̍ŋ o̍ bāla̍ Māsāa̍ Chɛ̄hōwa̍sī la̍ŋ chōo̍. Mbo̍ 
dīmūl Māsāa̍ Chɛ̄hōwa̍sī āā, “Wu̍u̍ chi̍ŋɔ̍le̍ŋ o̍ hūēīye̍ ni᷄ŋ.” Mi̍ Māsāa̍ Chɛ̄hōwa̍sī o̍ 
wu̍ū chīŋɔ̍le̍ŋ. Mi̍ Īla̍a̍sīā o̍ dīmūl ndu̍ āā, “Chīŋɔ̍le̍ Mɛ̄lɛ̄ka̍ Ya̍a̍wɛ̄ɛ̄ o̍ wu̍u̍ le̍ 
ya̍a̍mɔ̍ɔ̍wa̍a̍ ndūa̍a̍ Si̍i̍līāā a̍ ha̍ā A̍fɛ̍kī yɔ̄mɔ̄ɔ̄ le̍ŋ, le̍ŋ le̍ cho̍ le̍ŋ ni̍.” 

18O̍ ko̍ŋ kɔ̍ɔ̍lī, mi̍ Īla̍a̍sīā di̍mūl ndu̍ āā, “Chu̍a̍ chi̍ŋu̍a̍ŋ ma̍ pīli̍a̍ŋ.” Mi̍ Chɛ̄hōwa̍sī 
chu̍ā. Mi̍ Īla̍a̍sīā o̍ di̍mūl ndu̍ āā, “Lɔ̍ɔ̍ lɛ᷅ŋnde̍ŋ a̍ ma̍ŋ.” Mi̍ Chɛ̄hōwa̍sī lu̍a̍ā lɛ̄ŋnde̍ŋ 
lē yāa̍, mbo̍ pɛ̄ŋgī. 

19Mi̍ wānā Mɛ̄lɛ̄ka̍a̍ Īla̍a̍sīā du̍a̍u̍nu᷄ŋ tu̍mbe̍ a̍ ndu̍, mbo̍ dīmūl ndu̍ āā, “Nūm o̍o̍ 
nɔ̍ mī nūm o̍o̍ lɔ̍ɔ̄ lɛ̄ŋnde̍ŋ lē ŋūɛ̍ɛ̍nu̍, ɔ̄ɔ̄ lē ŋɔ᷄mpu᷅m bɛ̍ɛ̍. O̍ ko̍ŋ, a̍ wa̍ hūnɔ̄ɔ̄ 
Si̍i̍lūīāŋnda̍ yōmɔ̄ɔ̄, mī nūm o̍o̍ ba̍su̍ nda̍ tɛ̍ɛ̍. Kɛ̍ nūm pi̍la̍ tɛ̍ɛ̍mbu̍u̍, ā chō nda̍ 
hūnɔ̄ɔ̄ yōmɔ̄ɔ̄, kɛ̍ bɛ̄mbɔ̄ɔ̍ le̍ yāa̍ kpe̍ ŋ̄ yām ni̍ŋ nda̍ ni̍.” 

20O̍ ko̍ŋ kɔ̍ɔ̍lī, mi̍ Īla̍a̍sīā wu᷅, ma̍ chɔ̄ ndu̍. Ndu̍yɛ̍ īwɔ̄sī o̍ īwɔ̄sī a̍ sīālte̍ŋ wāŋnda̍ 
Mo̍wa̍bī nda̍ a̍a̍ nɔ̍ hūnɔ̄ɔ̍ I̍sɔ̄lūɛ̍i̍ya̍ dēlɔ̄ɔ̍ chōo̍ mā pūŋgā nyɛ᷅m nda᷄ŋ. 

21Bōōndi̍i̍ pi᷅lɛ̍, mi̍ po̍ pi᷅lɛ̍ wū, mi̍ I̍sɔ̄lūɛ̍i̍ya̍ ā wā ndu̍ chɔ̄ɔ̍. Ā lo̍ pōo̍ ho̍ō chɔ̄ɔ̍ ma̍ 
chā wāŋnda̍ Mo̍wa̍bī ā nda̍ a̍a̍ hu᷅ŋ nda̍ dēlɔ̄ɔ̍ chōo̍ wa̍. O̍ ko̍ŋ ma̍ chūā wānā vi̍lɛ̍i̍ 
ko̍ŋ, ma̍ kɔ̍ wu̍ū ndu̍ o̍ sɛ̄i̍ būūlu̍ nda̍ chɔ̍ Īla̍a̍sīā wo̍ ni᷄ŋ ma̍ nyāānu᷄ŋ. Mɛ̄ɛ̍ nda̍ 
wūu̍ wānā vīlɛ̍i̍ ko̍ŋ lo̍ŋ, dīmīo̍o̍ nu̍a̍ā mi̍ wānā vi̍lɛ̍i̍yo̍ ho̍ō ō kɔ̍ ku̍ndu᷄ŋ pa̍āla̍ 
Īla̍a̍sīā la̍ŋ, mi̍ pōo̍ ho̍ō mīīŋgū yōōmū mbo̍ cha̍ŋ mbo̍ sīm. 

A̍ Sɔŋ̍gɔ ̍yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ wāŋnda̍ Sii̍l̍īāā wo̍ o̍kɔɔ̄ ̄
22Chɔ̍ŋ a̍ te̍le̍ŋ Māsā Bɛ̍ndōo̍ Chɛ̄hōwa̍ha̍sī o̍ si̍mnu᷄ŋ māsāa̍ I̍sɔ̄lūɛ̄ī yo̍, ha̍a̍a̍ a̍ 
mɛ̄ɛ̄lu̍la̍ yōōmū ndɔ̄ɔ̍ Māsā Bɛ̍ndōo̍ Ha̍sāāl, o̍ wa̍ Si̍i̍līāā wo̍ ō wa̍ I̍sɔ̄lūɛ̍i̍ya̍ nyɛ̄ 
pālāa̍ tūsīo̍o̍ cho̍o̍. 

23Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ o̍ me̍l I̍sɔ̄lūɛ̍i̍ya̍ wa̍ŋ wa̍ŋ, mbō chɛ᷄l mī ya̍a̍mɔ̍ɔ̍wa̍a̍ 
ndāa̍ tɛ̄ɛ̄mbu̍u̍ nda̍ mbō chīi̍ a̍ nda̍ o̍ lē pīlɛ̍ ni᷄ŋ te̍. Ō wa̍ hīōūwɔ̄ɔ̍ lāchī a̍ nda̍ 
nyīɛ̍ɛ̍ye̍ tūīīnɔ᷄ŋndo̍, fo̍ndōle̍, le̍ kpe̍ma̍ o̍ yi̍i̍ nda̍ fi̍nyāā ndāā ma̍māa̍, E̍bīlāha᷅m, a̍ 
Āa̍se̍, a̍ Che̍kɔ̍pū wo̍. Ndu̍yɛ̍, a̍ te̍le̍ŋndo̍ ho̍ō bɛ̍ɛ̍, ō chō o̍ kpe̍ma̍ ndɔ̄ ko̍ŋ chōo̍, ō 
pu̍ɛ̍ɛ̍nūŋ a̍ I̍sɔ̄lūɛ̍i̍ya̍ le̍. 

24Mi̍ ī yɔ̄nu̍ŋ mi̍ Māsā Bɛ̍ndōo̍ Ha̍sāāl o̍ wa̍ Si̍i̍līāā wo̍ ō wū, mi̍ Bɛ̄nīha̍da̍dī po̍ ndɔ̄ 
mi̍i̍ŋgū māsāa̍ o̍ fōōfo̍ ndɔ̄ɔ̍. 

25Mɛ̄ɛ̍ Bɛ̄nīha̍da̍dī mi̍i̍ŋgu̍ māsā bɛ̍ndōo̍ Si̍i̍līāā, chi̍e̍e̍ŋ Māsā Bɛ̍ndōo̍ Ha̍sāāl fi̍nyā 
ndɔ̄ ndu̍ o̍o̍ po̍o̍nda̍ Chɛ̄hōwa̍ha̍sī o̍ bā o̍ sɔ̍ŋgɔ̄ɔ̍ ni᷄ŋ I̍sɔ̄lūɛ̄ī yo̍ŋ ki̍nɛ̍i̍, mi̍ 
Chɛ̄hōwa̍sī po̍ Māsā Bɛ̍ndōo̍ Chɛ̄hōwa̍ha̍sī wo̍, o̍ mi̍i̍ŋgu̍ māsāa̍ I̍sɔ̄lūɛ̄ī wo̍ ō mīŋgī 
mu̍ŋ bīyɔ̄ɔ̄ kpo̍u̍, o̍ sɔ̍ŋgɔ̄ɔ̍ ni᷄ŋ. Bɛ̄mbɔ̄ɔ̍ le̍ yāa̍ Chɛ̄hōwa̍sī ye᷅m Bɛ̄nīha̍da̍dī o̍ 
sɔ̍ŋgɔ̄ɔ̍ ni᷄ŋ ni̍, mbo̍ pōōndīāā chi̍e̍e̍ŋ mu̍ŋ kpo̍u̍. 

Māsāā Bɛ̍ndūāā Di̍iŋ̍ Ndūa̍a̍ 14 

Sɔɔ̄ŋ̍ yɔn̍u̍ŋ o̍ māsāle̍ Āmāsiy̍āle̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 25:1-24) 

1Wɔ̄sī Chɛ̄hōwa̍sī po̍ Chɛ̄hōwa̍ha̍sī wo̍ ō chīŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā I̍sɔ̄lūɛ̄ī 
yo̍, wɔ̄sī kōŋ Āmāsi̍yā po̍ Cho̍wa̍sī wo̍ ō sīmnu᷄ŋ ma̍sāa̍ Chu̍dā ni̍. 

2Āmāsi̍yā wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ Ma̍sā Bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ bi̍di̍i̍ŋ a̍ lā ŋɔ̄ma̍hīɔ̍ɔ̍lu̍, chi̍e̍e̍ 

le̍bo᷅llo̍ le̍ lɛ̄ŋndē Chu̍dāle̍ŋ. Āmāsi̍yā yɛ̍, kāla̍ ndɔ̍ wa̍ Chɛ̄hōwa̍dīŋ, wānā wa̍ā 
Chūlu̍sɛ̄lɛ̄m chi̍e̍e̍ ni̍. 

3Ndu̍yɛ̍ Āmāsi̍yā wa̍ wānā kɛ̍ndɛ̄ Mɛ̄lɛ̄ka̍ o̍ hɔ̄l, mi̍ chē bɛ̍ɛ̍ ō ve̍ o̍ kɛ̍ndɛ̄ Mɛ̄lɛ̄ka̍ o̍ 
hɔ̄l, mī ndu̍ o̍o̍ si̍i̍ma᷅ŋ māā Dēēve̍ fi̍nyā ndɔ̄ ma̍mā le̍ ni̍. Nyɛ̄ o̍ nyɛ̄ Cho̍wa̍sī fi̍nyā 
ndɔ̄ to̍sa̍, ndu̍ bɛ̍ɛ̍ lēchōo̍ ko̍ni̍ o̍ ku̍ɛ̄ ni̍. 

4Kɛ̍ ndu̍yɛ̍ fo̍ndāŋndā wāŋnda̍ nda̍ a̍a̍ so̍o̍lūū mɛ̍lɛ̄ka̍a̍ ndāā yɛ̍ yi̍a̍a̍ la̍ŋ ki̍nɛ̍i̍, ō 
chɛ᷄l mbō tɛ̄ɛ̄mbu̍u̍ la̍ŋ te̍, wāŋnda̍ wa̍ wɔ̄ hīōūwɔ̄ɔ̄ lāchī a̍ sa̍lāla̍ŋ sōlīo̍o̍ o̍ 
fo̍ndāŋnda̍ lāŋ mā lūām nyɛ᷅m chūŋ kɛ̄ndɔ᷄ŋ lo̍ŋ o̍ mɛ̄lɛ̄ka̍ā ndāā ka̍ŋ ndo̍. 

5Ndu̍yɛ̍ dīmīo̍o̍ nu̍a̍ā mi̍ Āmāsi̍yā si̍mnu᷄ŋ māsā bɛ̍ndōo̍, mi̍ māsāle̍ ndɔ̄le̍ŋ lē sɔ̄lā 
kpāāyāa̍, wānāā nda̍ a̍a̍ yi̍ī fi̍nyā ndɔ̍ de̍fo̍o̍ ma̍ dīī ndu̍ wa̍, ndu̍yɛ̍ ma̍ wā ni᷅ŋ ndu̍ 
Āmāsi̍yā wa̍llo̍ o̍ bā bɛ̄ŋgu̍ wa̍, mbo̍ dīū nda̍. 

6Kɛ̍, Māsāa̍ Āmāsi̍yā o̍ di̍u̍ chu̍a̍u̍wāā ndāa̍ le̍. Kāni̍ fo̍ndōle̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ o̍ sāwāla̍ o̍ ke̍ Mūu̍sē la̍ŋ ni᷄ŋ ni̍, āā, “Fi̍nyāa̍ ā nɔ̍ mā sɔ̄la̍ pīɔ̍mndo̍ le̍ sūɛ̍i̍ 
wɔ̍ɔ̍ŋ chūāūwāā ndāa̍ ā tōsa̍ ve̍ le̍. Kɛ̄lɛ̄ŋgāāle̍ mi̍ chūāūwa̍ ā sɔ̄la̍ pīɔ̍mndo̍ le̍ sūɛ̍i̍ 
wɔ̍ɔ̍ŋ fi̍nyāā ndāa̍ ā tōsa̍ ve̍. Wāna̍ to̍sā su̍ɛ̍i̍ wɔ̍ɔ̍ŋnde̍ wo̍, ndu̍ nɔ̍ ni̍ mbō sɔ̍lā 
pīɔ̍mndo̍ le̍ sūɛ̍i̍ wɔ̍ɔ̍ŋīī o̍ to̍sa̍ ve̍.” 

7Te̍le̍ŋ pi᷅lɛ̍, mi̍ Māsā Bɛ̍ndōo̍ Āmāsi̍yā chu̍ā so̍vɛ̄i̍ya̍a̍ ndūa̍a̍ ma̍ kɔ̍ de᷅l wāŋnda̍ 
I̍dɔ̄m chōo̍ a̍ sɔ̍ŋgɔ̄ɔ̍, ndu̍yɛ̍ ma̍ yām wāŋnda̍ I̍dɔ̄m ma̍ dīū nda̍ ta̍u̍ ta̍u̍. Ma̍ dīī 
wāŋnda̍ I̍dɔ̄m wāa̍la̍ŋ tɔ̍ o̍ fo̍ndāŋ nda̍ vēēlū āā Dɛ̍ŋgbɛ̍ Īhɛ᷄llo̍ wo̍ ni᷄ŋ. O̍ ko̍ŋ kɔ̍ɔ̍lī, 
ma̍ bīī Sɛ̍lā, chi̍e̍e̍ wāŋnda̍ I̍dɔ̄m. Kɛ̍ mi̍ Māsā Bɛ̍ndōo̍ Āmāsi̍yā o̍ ke̍ ni᷅ŋ chi̍o̍o̍ ho̍ō 
dīōla̍ŋ āā Cho̍ki̍tɛ̄ɛ̄. Ndu̍yɛ̍ a̍ te̍le̍ŋndo̍ ho̍ō bɛ̍ɛ̍, dīōlā lāŋ wāŋnda̍ chō wɔ̄ chi̍e̍e̍ 
ko̍ŋ vēēlōo̍ ni̍. 

8Bōōndi̍i̍ Māsā Bɛ̍ndōo̍ Āmāsi̍yā o̍ wa̍ yōōmū ve̍, mbo̍ vi̍ām ki̍i̍la̍a̍ nāa̍ Māsā 
Bɛ̍ndōo̍ Chɛ̄hōwa̍sī chu̍a̍ po̍ Chɛ̄hōwa̍ha̍sī wo̍, o̍ wa̍ māsāa̍ I̍sɔ̄lūɛ̄ī yo̍, mbo̍ dīmūl 
ndu̍ āā, “Hu̍ŋ mī ŋ̄ hu᷄ŋ to̍fa᷅ŋ a̍ sɔ̍ŋgɔ̄ɔ̍.” Ndu̍yɛ̍ Chɛ̄hōwa̍ha̍sī yɛ̍, fi̍nyā ndɔ̍ wa̍ 
Chɛ̍hū ni̍. 

9Mi̍ Chɛ̄hōwa̍sī, māsāa̍ le̍ I̍sɔ̍lūɛ̄ī, lo᷅ o̍ ko̍ŋ mbo̍ di̍mūl Āmāsi̍yā, tālo̍o̍ āā, “Yɔ̄ɔ̍ŋ 
Le̍ba̍nɔ̄ŋ chɛ̍ŋ ni̍, mi̍ ŋ̄ vīām ki̍i̍la̍a̍ nāa̍ yɔ̄m si̍dāā wo̍ Le̍ba̍nɔ̄ŋ chūā. Mi̍ ŋ̄ dīmūl 
yɔ̄m si̍dāā wo̍ āā, ‘I̍ ye̍e̍ma̍ mā ke̍ yā chūā nūmndo̍, mā cha᷄l nda̍ po̍ nūu̍ o̍ nɔ̄ɔ̍ ni᷄ŋ.’ 
Mi̍ ī yɔ̄nu᷄ŋ, vīsīo̍o̍ lo̍ hīōūwɔ̄ɔ̍, mbo̍ kēī o̍ yɔ̄ɔ̍ŋ mu᷅ŋ chōo̍, mbo̍ mīŋgī mu̍ŋ lɛ̄ŋ 
mɛ̍mɛ̍. 

10Le̍la̍ŋ Māsā Bɛ̍ndōo̍ Āmāsi̍yā, le̍ mɛ̄ɛ̍ ŋ̄ yēm wāŋnda̍ I̍dɔ̄m yɛ̍, nyɛ̄ ko̍ŋ cho̍ nu̍m 
hɔ̄lla̍ hēēlōo̍ chōo̍ ni̍. Tē a̍ ye̍e̍ma̍ chɔ̄mnɔ᷄ŋndo̍ pɛ̍, o̍ nūmndo̍ chi̍e̍e̍ lo̍ŋ ŋ̄ chɔ̍mnu̍ŋ 
ni̍. Kɛ̍ tē ā yɛ̄ɛ̄ a̍ ya̍ pɛ̍ nūm ni̍, wāŋnda̍ Chu̍dā ni̍, lā chō dɛ̍nɛ̍ pa̍lāa̍ sɔ̍lā.” 

11Kɛ̍ Māsā Bɛ̍ndōo̍ Āmāsi̍yā māsāa̍ Chu̍dā o̍ ye̍ŋ ndu̍ lānī le̍. O̍ ko̍ŋ, mi̍ Māsā 
Bɛ̍ndōo̍ Chɛ̄hōwa̍sī chu̍ā pūa̍a̍ ndūa̍a̍ chɔ̄ūwa̍ ma̍ kūā Bɛ̄tī Si̍a̍mɛ̍sī chi̍e̍e̍ o̍ lɛ̄ŋndē 
Chu̍dāle̍ŋ ni᷄ŋ, ma̍ kɔ̍ chi᷅ŋa̍la᷅ŋ Āmāsi̍yā nda̍ pūa̍a̍ ndūa̍a̍ chɔ̄ūwa̍ a̍ sɔ̍ŋgɔ̄ɔ̍. 

12Ndu̍yɛ̍ mi̍ I̍sɔ̄lūɛ̍i̍ya̍ ā yām Āmāsi̍yā, nda̍ wāŋnda̍ Chu̍dā. O̍ ko̍ŋ, mi̍ wāŋnda̍ 
Chu̍dā a̍ nya̍a̍nu᷄ŋ, mi̍ wānā o̍ wānā o̍ mi̍i̍ŋgū o̍ ndu̍lo̍ chi̍e̍e̍. 

13Ndu̍yɛ̍ mi̍ Chɛ̄hōwa̍sī, Māsā Bɛ̍ndōo̍ le̍ I̍sɔ̄lūɛ̄ī, o̍ bi̍ī Āmāsi̍yā, Bɛ̄tī Si̍a̍mɛ̍sī chi̍e̍e̍ 
mbo̍ kūā a̍ ndu̍ Chūlu̍sɛ̄lɛ̄m chi̍e̍e̍. Ndu̍yɛ̍ Āmāsi̍yā ko̍ŋ yɛ̄, fi̍nyā ndɔ̍ wa̍ Cho̍wa̍sī, 
po̍ Āhāsa̍yā wo̍ ni̍. O̍ ko̍ŋ kɔ̍ɔ̍lī, Chɛ̄hōwa̍sī nda̍ pūa̍a̍ ndūa̍a̍ ā kɔ̍ de᷅l vɛ̄lɛ̄ 
Chūlu̍sɛ̄lɛ̄m chōo̍, ma̍ pīāl sāāsa̍ ba̍lu̍ chi̍o̍o̍ wo̍, chɔ̍ŋ o̍ dīō sāāsāa̍ E̍fi̍lūēm, mbo̍ 
kūā o̍ dīō sāāsā Sɔ̍ŋgi̍o̍o̍. Fo̍ndāŋ nda̍ pɛ̄l ko̍ŋ ndo̍ ō wa̍ bānde̍i̍ nɛ̄īyo̍ kɛ̄mɔ̄ɔ̍ lē 
ŋɔ᷄mpu᷅m (600). 

14O̍ ko̍ŋ kɔ̍ɔ̍lī, ko̍o̍līi̍ŋ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍ŋ ni̍, ka̍ni̍ŋ hu̍mbūŋ 
wa̍ lo̍ŋ ndo̍ŋ ni̍, nyɛ̄m lāāndu᷄ŋ wa̍ lo̍ŋ ndo̍ŋ ni̍, ma̍ kūēndī mu̍ŋ kpo̍u̍, lātūlu̍ a̍ nyɛ̄ 
o̍ nyɛ̄ ba̍ā kāla̍ wa̍ o̍ chīɛ̄ī lēmāsāa̍ ni᷄ŋ, ma̍ kūānu᷄ŋ a̍ mu̍ŋ. O̍ ko̍ŋ kɔ̍ɔ̍lī, ma̍ bīī 
wāŋnda̍ ā ti᷄ŋ ma̍ kūānu᷄ŋ a̍ nda̍ o̍ chɛ̄le̍ŋ ni᷄ŋ Sāme̍e̍līāā. 

15Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāa̍ Chɛ̄hōwa̍sī le̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ 
nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ sɔ̄ɔ̍ŋ tɔ̍ɔ̍ŋ bɛ̍ndūŋ o̍ to̍sa̍ wo̍ŋ a̍ sɔ̄ŋgā o̍ 
sɔ̍ŋga̍ a̍ Māsā Bɛ̍ndōo̍ Āmāsi̍yā māsāa̍ le̍ Chu̍dā wo̍, mu̍ŋ kpo̍u̍ ŋ̄ chō ŋ̄ pōōnyīāā 
o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

16Mi̍ ī yɔ̄nu᷄ŋ mi̍ Māsā Bɛ̍ndōo̍ Chɛ̄hōwa̍sī wu᷅, ndu̍yɛ̍ ma̍ chɔ̄ ndu̍ Sāme̍e̍līāā chi̍e̍e̍ 
o̍ sɛ̄i̍ nda̍ lēmāsāa̍ ni᷄ŋ. O̍ ko̍ŋ, mi̍ Chɛ̄lōbo̍wām po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

A̍ pīɔm̍ Māsā Bɛn̍dōo̍ Āmāsiy̍ā wo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 25:25-28) 

17Mɛ̄ɛ̍ Chɛ̄hōwa̍sī, māsāa̍ le̍ I̍sɔ̄lūɛ̄ī, po̍ Chɛ̄hōwa̍ha̍sī wo̍ ō vī, mi̍ Āmāsi̍yā, o̍ wa̍ 
māsāa̍ Chu̍dā wo̍, ō hīāū lāchī a̍ wāa̍ o̍ māsāa̍ le̍ Chu̍dā, le̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍. 

18-20Mi̍ ī yɔ̄nu᷄ŋ mi̍ wāŋnda̍ Chūlu̍sɛ̄lɛ̄m a̍ yi̍ī Māsāa̍ Āmāsi̍yā de̍fo̍o̍ le̍ ndu̍ dīyɔ̄ɔ̍. 
Mɛ̄ɛ̍ o̍ si̍na̍ māā ā yēēma̍ le̍ ndu̍ dīyɔ̄ɔ̍, mbo̍ nyāānu᷄ŋ La̍ki̍sī chi̍e̍e̍. Kɛ̍ mi̍ wāŋnda̍ 
ā ti᷄ŋ ā tūāl ndu̍ kɔ̄ɔ̄lī lo̍ŋ, ma̍ kɔ̍ di̍ī ndu̍ lo̍ŋ. Ma̍ chūā ndu̍ ō vīlɛ̍i̍yo̍ ma̍ kūā a̍ ndu̍ 
o̍ so̍o̍ cho̍o̍ Chūlu̍sɛ̄lɛ̄m. Ma̍ kɔ̍ chɔ᷅ ndu̍ o̍ Māsāa̍ Dēēve̍ lo̍ chi̍e̍e̍, o̍ sɛ̄i̍ nda̍ yu̍ŋgu̍ 
lēmāsāa̍ ni᷄ŋ. Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Āmāsi̍yā le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ 
o̍ nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ 
māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

21Mi̍ wāŋnda̍ Chu̍dā kpo̍u̍ a̍ chɛ̍la᷅ŋ ma̍ sīīŋ̄gūū Yūsa̍yā Māsā o̍ fōōfo̍ Āmāsi̍yā 
fi̍nyā ndɔ̄ wo̍. Yūsa̍yā wa̍ wɔ̄sīla̍ŋ tɔ̍ a̍ lā ŋɔ᷄mpu᷅m mbo̍ sīmnu᷄ŋ ma̍sā bɛ̍ndōo̍ le̍ 
lɛ̄ŋndē Chu̍dāle̍ŋ. 

22Mɛ̄ɛ̍ Māsāa̍ Āmāsi̍yā o̍ vi᷅, mi̍ Yūsa̍yā po̍ ndɔ̄ o̍ ko̍ma̍ mi̍ŋgī Ɛ̍la̍tī chi̍e̍e̍ bi̍yɔ̄ɔ̄ 
ya̍a̍mɔ̍ɔ̍wa̍ o̍ bā, ndu̍yɛ̍ mbo̍ mīŋgī ndu̍ tāŋgūl, mbo̍ mīŋgī ndu̍ Chu̍dā chōo̍. 

Sɔɔ̄ŋ̍ yɔn̍u̍ŋ o̍ māsāle̍ Chɛl̄ōbo̍wām nde̍ŋ niŋ᷄ ndo̍ŋ 
23Wɔ̄sī Āmāsi̍yā, po̍ Cho̍wa̍sī wo̍ ō chīŋa̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍ o̍ lēmāsā chu̍dā 
wo̍, wɔ̄sī kōŋ Chɛ̄lōbo̍wām po̍ Chɛ̄hōwa̍sī wo̍ ō sīmnu᷄ŋ ma̍sā bɛ̍ndōo̍ I̍sɔ̄lūɛ̄ī ni̍. 
Ndu̍yɛ̍ mbo̍ tōsā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍, le̍ wɔ̄sīla̍ŋ be̍le̍-
hi̍ɔ̍ɔ̍lu̍ a̍ ō pīlɛ̍. 

24Kɛ̍ ndu̍ bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ o̍ hɔ̄l. Sɔ̄ɔ̍ŋ wɔ̍ɔ̍ŋ Māsā Bɛ̍ndōo̍ 
Chɛ̄lōbo̍wām, po̍ Ne̍ba̍tī wo̍ ō wa̍ tōsāa̍ mbo̍ tōsā mi̍ I̍sɔ̄lūɛ̍i̍ya̍ sīmnu᷄ŋ wa̍nāā yɔ̄ŋ 
wɔ̄ɔ̍ŋ Mɛ̄lɛ̄ka̍ o̍ hɔ̄l lo̍ŋ, ndu̍ bɛ̍ɛ̍ mu̍ŋ ko̍ni̍ o̍ to᷅l kɔ̄ɔ̄lī ni̍. 

25Fo̍ndā o̍ fo̍ndā ya̍a̍mɔ̍ɔ̍wa̍ nda̍ a̍a̍ po̍o̍nda̍ I̍sɔ̄lūɛ̍i̍ya̍ o̍ bā pāāndū, chɔ̍ŋ Lēbō 
Ha̍ma̍tī bā lūāŋndo̍, mbo̍ kūā o̍ pēe̍ nɔ̍ nya̍ā yōōmāā lēni᷄ŋ te̍ wo̍ bā tōūwo̍, mi̍ 
Chɛ̄lōbo̍wām mi̍ŋgī ndu̍ bīyɔ̄ɔ̄ kpo̍u̍. O̍ ko̍ŋ mi̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ ō dɔ̄ū sīndɛ̄ wāna̍ su̍a̍ā le̍ ndu̍ wo̍ Cho̍nā o̍ sōndō mbo̍ dīmī a̍ I̍sɔ̄lūɛ̄ī 
o̍kɔ̄ɔ̄ wo̍ ō chīŋā lāsōndō. Ndu̍yɛ̍ Cho̍nā ko̍ŋ fi̍nyā ndɔ̍ wa̍ A̍mi̍tāī ni̍, wānā wa̍ā 
Kātī Hɛ̍fā chi̍e̍e̍. 

26Mi̍ Mɛ̄lɛ̄ka̍ Ya̍a̍wɛ̄ɛ̄ o̍ cha᷅ dɛ̍nɛ̍ pa̍lāā bɛ̄ndū nda̍ wa̍ wāŋnda̍ I̍sɔ̄lūɛ̍i̍ tūsīo̍o̍ chōo̍ 
wo̍. Wānā o̍ wāna̍ wa̍ o̍ lɛ̄ŋndē I̍sɔ̄lūɛ̍i̍le̍ŋ ni̍ŋ, chīa̍a̍ ni̍, wānāa̍ ve̍ la̍chɛ᷅ le̍ wa̍ ni̍, 
nda̍ kpo̍u̍ ā wa̍ sāŋgāa̍. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ chā māā wāŋnda̍ ha̍ā ā nɔ̍ wa̍nā o̍ 
wānā mbō māla̍ nda̍ le̍. 

27Ndu̍yɛ̍ ō ve̍ tu̍u̍ Mɛ̄lɛ̄ka̍ Ya̍a̍wɛ̄ɛ̄ le̍ wa̍ mī ndu̍ o̍o̍ tɛ̍ɛ̍mbu̍u̍ I̍sɔ̄lūɛ̍i̍ya̍ mbō bāsu̍ 
nda̍ tɛ̍ɛ̍ o̍ chi̍e̍ēŋndo̍ chōo̍ le̍. Le̍ he̍ī, mi̍ ndu̍ Mɛ̍lɛ̄ka̍ kē Māsā Bɛ̍ndōo̍ Chɛ̄lōbo̍wām 
po̍ Cho̍wa̍sī wo̍ kpāāyāa̍, le̍ mbo̍ bāŋā I̍sɔ̄lūɛ̍i̍ya̍ ya̍a̍mɔ̍ɔ̍wa̍a̍ ndāa̍ o̍ bā. 

28Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chɛ̄lōbo̍wām, po̍ Chɛ̄hōwa̍ha̍sī wo̍ bɛ̄ŋgu̍ wo̍ŋ 
ki̍nɛ̍i̍, a̍ nyɛ̄ o̍ nyɛ̄ o̍ tōsa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ sɔ̄ɔ̍ŋ tɔ̍ɔ̍ŋ bɛ̍ndūŋ o̍ to̍sa̍ 
wo̍ŋ, sɔ̍ŋgɔ̄lā o̍ sɔ̍ŋga̍ la̍ŋ ni̍, a̍ mɛ̄ɛ̍ o̍ lo̍o̍ku̍ Dāma̍si̍kɔ̍ɔ̄, a̍ Hāma̍tī mīŋgī bīyɔ̄ɔ̄ mbo̍ 
mīŋgī mu̍ŋ I̍sɔ̍lūɛ̄ī chōo̍ yɛ̍ ni̍, mu̍ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ 
a̍ māsāa̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

29Mi̍ ī yɔ̄nu᷄ŋ mi̍ Chɛ̄lōbo̍wām o̍ wu᷅, ndu̍yɛ̍ ma̍ chɔ̄ ndu̍ o̍ sɛ̄i̍ nda̍ lēmāsāa̍ ni᷄ŋ. O̍ 
ko̍ŋ, mi̍ Sɛ̄kāla̍yā po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

Māsāā Bɛ̍ndūāā Di̍iŋ̍ Ndūa̍a̍ 15 

Sɔɔ̄ŋ̍ yɔn̍u̍ŋ o̍ māsāle̍ Yūsa̍yā le̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 26:1-23) 

1Wɔ̄sī Chɛ̄lōbo̍wām o̍ wa̍ I̍sɔ̄lūɛ̄ī yo̍ ō chīŋa̍ wɔ̄sīla̍ŋ bi̍dīi̍ŋ a̍ lā ŋɔ᷄mmɛ̍ū o̍ lēmāsā 
I̍sɔ̄lūɛ̄ī yo̍, wɔ̄sī kōŋ Yūsa̍yā po̍ Āmāsi̍yā wo̍ ō sīmnu᷄ŋ ma̍sāa̍ le̍ Chu̍dā ni̍. 

2Yūsa̍yā wa̍ wɔ̄sīla̍ŋ tɔ̍ a̍ lā ŋɔ᷄mpu᷅m, mbo̍ sīmnu᷄ŋ māsāa̍ Chu̍dā. Ndu̍yɛ̍ mbo̍ tōsā 
māsāle̍ŋ Chūlu̍sɛ̄lɛ̄m le̍ wɔ̄sīla̍ŋ be̍le̍-ŋu̍ɛ̍ɛ̍nu̍ a̍ lā tīɔ̍ɔ̍ŋ, chi̍e̍e̍ le̍bo᷅llo̍ le̍ lɛ̄ŋndē 
Chu̍dāle̍ŋ. Yūsa̍yā ko̍ŋ, kāla̍ ndɔ̍ wa̍ Chɛ̄kōli̍yā ni̍, wānā wa̍ā Chūlu̍sɛ̄lɛ̄m chi̍e̍e̍. 

3Ndu̍yɛ̍, Yūsa̍yā wa̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mɛ̄ɛ̍ Āmāsi̍yā fi̍nyā ndɔ̄ o̍ wa̍ 
sa̍kpō, mbo̍ tōsā nyɛ᷄ hi̍nī Mɛ̍lɛ̄ka̍ kɔ̄llo̍ yɛ̍. 

4Kɛ̍ ndu̍yɛ̍, fo̍ndāŋndā wāŋnda̍ nda̍ a̍a̍ so̍o̍lūū mɛ̄lɛ̄ka̍ā ndāā yɛ̍ yi̍a̍a̍ la̍ŋ ki̍nɛ̍i̍, ō 
tɛ̄ɛ̄mbu̍u̍ la̍ŋ te̍, wāŋnda̍ wa̍ wɔ̄ hīōūwɔ̄ɔ̍ lāchī a̍ sa̍lāla̍ŋ sōlīo̍o̍ o̍ fo̍ndāŋnda̍ŋ 
nda᷅ŋ, mā lūām nyɛ᷅m chūŋ kɛ̄ndɔ᷄ŋ lo̍ŋ o̍ mɛ̄lɛ̄ka̍ā ndāā ka̍ŋ ndo̍. 

5Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍sī Yūsi̍a̍ā nyɛ̄ pālāa̍ chōo̍, mi̍ Mɛ̄lɛ̄ka̍ tōsā mi̍ nāā 
wɔ̄ɔ̍ŋ pūm ō dēl ndu̍ lēkɔ̄ɔ̍. Nāā kōŋ lo̍ ndu̍ ni᷅ŋ lēkɔ̄ɔ̍ ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍. 
Ndu̍yɛ̍ ō vī ni᷅ŋ le̍nde̍, ō wa̍ ni᷅ŋ chīɛ̄īyo̍ o̍ ndɔ̍ yɛ̍. Cho̍tām po̍ ndɔ̍ wa̍ ni᷅ŋ chīɛ̄ī 
lēmāsāa̍ bōlle̍ŋ ni̍, ndu̍yɛ̍ ndu̍ ko̍ni̍ wa̍ vɛ̄lɛ̄ sɔ̄ɔ̍ŋ lēlɛ̄ŋndo̍ŋ bōlle̍ŋ dīmīo̍o̍ ni̍. 

6Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Yūsa̍yā le̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ 
o̍ to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā 
bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

7Mi̍ ī yɔ̄nu᷄ŋ, mi̍ Yūsa̍yā wu᷅, ma̍ chɔ̄ ndu̍ o̍ Māsāa̍ Dēēve̍ lo̍ chi̍e̍e̍ o̍ fo̍ndā nda̍ chɔ̍ 
fi̍nyāā ndūāā ma̍māa̍ wo̍. O̍ ko̍ŋ, mi̍ Cho̍tām po̍ ndɔ̄ mīīŋgū māsā bɛ̍ndōo̍ o̍ fōōfo̍ 
ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Sɛk̄āla̍yā le̍ŋ niŋ᷄ ndo̍ŋ 
8Wɔ̄sī Yūsa̍yā o̍ wa̍ Chu̍dā wo̍, ō chīŋa̍ wɔ̄sīla̍ŋ be̍le̍-ya̍a̍ a̍ lā ŋɔ̄ma̍a̍ o̍ lēmāsā 
Chu̍dā wo̍, wɔ̄sī kōŋ Sɛ̄kāla̍yā, po̍ Chɛ̄lōbo̍wām ndo̍ ō sīmnu᷄ŋ māsā bɛ̍ndōo̍ 
I̍sɔ̄lūɛ̄ī ni̍. Ndu̍yɛ̍ mbo̍ tōsā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ 
pāŋgo̍ŋ ŋ̄ ŋɔ᷄mpu᷅m. 

9Kɛ̍ ndu̍ bɛ̍ɛ̍, mbo̍ tūāl nɛ̄i̍ fi̍nyāā ndūa̍a̍ ā kūɛ̄ chōo̍ wo̍ kɔ̄ɔ̄lī, mbo̍ tōsā nyɛ̍ bɛ̍nda̍ 
Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Sɔ̄ɔ̍ŋ wɔ̄ɔ̍ŋ Chɛ̄lōbo̍wām, po̍ Ne̍ba̍tī wo̍ ō wa̍ tōsāa̍, 
mbo̍ tōsā mi̍ I̍sɔ̄lūɛ̍i̍ya̍ ā tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍ŋ, ndu̍ bɛ̍ɛ̍ ō fēŋa̍ŋ sɔ̍ɔ̍ŋ 
mu̍ŋ kɔ̄ɔ̄lī le̍. 

10Kɛ̍ mi̍ po̍ pi᷅lɛ̍ dīōla̍ŋ āā Si̍a̍lūm, po̍ Cha̍bɛ̍sī wo̍ ō yīī ndu̍ de̍fo̍o̍ mbo̍ dīī ndu̍ 
Kātīlu̍i̍mɔ̄m chi̍e̍e̍ wa᷅ŋnda̍ o̍ hɔ̄l kpe̍nde̍ke̍le̍. O̍ ko̍ŋ kɔ̍ɔ̍lī, mi̍ Si̍a̍lūm ko̍ŋ ō mi̍i̍ŋgū 
māsā bɛ̍ndōo̍ o̍ fōōfo̍ ndɔ̄ɔ̍. 

11Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Sɛ̄kāla̍yā le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā 
bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

12O̍ ko̍ŋ, mi̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l Chɛ̍hū būŋgɛ̄i̍ yo̍, ō pīā lāsōndō. Mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ chu̍ēl ndu̍ būŋgɛ̄i̍, mbo̍ dīmūl ndu̍ māā māsāā bɛ̍ndūa̍a̍ ke̍e̍kū 
ni̍ŋ I̍sɔ̄lūɛ̄ī ya̍, ā hīɔ̍ɔ̍lu̍ fu̍lā ni̍ŋ o̍ pūlālē ndɔ̄le̍ŋ chōo̍ ni̍. Ndu̍yɛ̍ mi̍ ī yɔ̄nu̍ŋ le̍nde̍ 
mɛ̄ɛ̍ Mɛ̄lɛ̄ka̍ dīmi̍ yɛ̍. 

Sɔɔ̄ŋ̍ yɔn̍u̍ŋ o̍ māsāle̍ Sia̍̍lūm nde̍ŋ niŋ᷄ ndo̍ 
13Wɔ̄sī Yūsa̍yā o̍ wa̍ māsāa̍ Chu̍dā wo̍, ō chīŋa̍ wɔ̄sīla̍ŋ be̍le̍-ya̍a̍ a̍ lā ŋɔ̄ma̍hīɔ̍ɔ̍lu̍ 
o̍ lēmāsā wo̍, wɔ̄sī kōŋ Si̍a̍lūm, po̍ Cha̍bɛ̍sī wo̍ ō sīmnu᷄ŋ ma̍sāa̍ I̍sɔ̄lūɛ̄ī ni̍. Kɛ̍ 
pāŋge̍i̍ ī pīlɛ̍ ko̍ni̍ o̍ to̍sa̍ o̍ lēmāsā ni̍. 

14Po̍ pi᷅lɛ̍ wa̍ mā vēēlū ndu̍ āā Mɛ̍na̍hɛ̄m, fi̍nyā ndɔ̍ dīōla̍ŋ āā Ka̍a̍dī, wānā wa̍ā 
Tɛ̍ɛ̍sāā chi̍e̍e̍, mbo̍ yīī māsāa̍ Si̍a̍lūm de̍fo̍o̍. Mbo̍ mālnu᷄ŋ Tɛ̍ɛ̍sāā chi̍e̍e̍ mbo̍ kūā 
Sāme̍e̍līāā mbo̍ kɔ̍ di̍ī ndu̍. O̍ ko̍ŋ kɔ̍ɔ̍lī, mi̍ Mɛ̍na̍hɛ̄m mi̍i̍ŋgū māsā bɛ̍ndōo̍ o̍ fōōfo̍ 
ndɔ̄ɔ̍. 

15Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Si̍a̍lūm nde̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ mɛ̄ɛ̍ o̍ lo̍o̍ku̍ Māsā Bɛ̍ndōo̍ Sɛ̄kāla̍yā de̍fo̍o̍ yīī 
mbo̍ dīī ndu̍ yɛ̍, mu̍ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāa̍ 
bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Sɔɔ̄ŋ̍ yɔn̍u̍ŋ o̍ māsāle̍ Mɛn̍a̍hɛm̄ nde̍ŋ niŋ᷄ ndo̍ŋ 
16-17Wɔ̄sī Yūsa̍yā māsāa̍ Chu̍dā, o̍ chi̍ŋa̍ wɔ̄sīla̍ŋ be̍le̍-ya̍a̍, a̍ lā ŋɔ̄ma̍hīɔ̍ɔ̍lu̍ o̍ 
lēmāsā Chu̍dā wo̍, wɔ̄sī ko̍ŋ Mɛ̍na̍hɛ̄m, po̍ Ka̍a̍dī wo̍ ō sīmnu᷄ŋ ma̍sāa̍ I̍sɔ̄lūɛ̄ī ni̍. 
Ndu̍yɛ̍ mi̍ Mɛ̍na̍hɛ̄m to̍sā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ 
tɔ̍. Kɛ̍ wāŋnda̍ Ta̍pūāā chi̍e̍e̍ o̍ lɛ̄ŋndē I̍sɔ̄lūɛ̄ī ni̍ŋ nda̍ chɛ᷄l mā yɔ̄ŋgu̍ŋ Māsā 
Bɛ̍ndōo̍ Mɛ̍na̍hɛ̄m o̍ bā bɛ̄ŋgu̍ le̍. O̍ ko̍ŋ, mi̍ Māsā Bɛ̍ndōo̍ Mɛ̍na̍hɛ̄m o̍ ma̍lnu᷄ŋ 
Tɛ̍ɛ̍sāā chi̍e̍e̍, mbo̍ kɔ̍ de᷅l Ta̍pūāā chōo̍, a̍ chi̍e̍e̍ŋ pɔ̍mbɔ᷄ŋ ba̍lu̍ ndu̍ wo̍ŋ, mbo̍ 
tɛ̄ɛ̄mbūū mu̍ŋ kpo̍u̍. Wānā o̍ wāna̍ wa̍ o̍ chi̍e̍e̍ŋ ndɔ̄ŋ mu̍ŋ mbo̍ dīū nda̍ kpo̍u̍. O̍ 
ko̍ŋ kɔ̍ɔ̍lī, wānāā lāyo᷄lla̍a̍ wa̍ lo̍ŋ nda̍, mbo̍ būūlūū nda̍ dēmbēla̍ŋ. 

18Kɛ̍ ndu̍ bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ wɔ̄ɔ̍ŋ 
Chɛ̄lōbo̍wām, po̍ Ne̍ba̍tī wo̍ ō wa̍ tōsāa̍, mbo̍ tōsā mi̍ wāŋnda̍ I̍sɔ̄lūɛ̄ī a̍ to̍sā yɔ̄ŋ 
wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍ŋ, ndu̍ bɛ̍ɛ̍ ō fēŋa̍ŋ mu̍ŋ kɔ̄ɔ̄lī le̍. 

19-20A̍ te̍le̍ŋ pi᷅lɛ̍, mi̍ Māsā Bɛ̍ndōo̍ Tīkīlātī Pi̍lɛ̍sā o̍ wa̍ Āsi̍i̍līāā wo̍ ō chūā pūa̍a̍ 
ndūa̍a̍ chɔ̄ūwa̍ ma̍ kūā le̍ lɛ̄ŋndē I̍sɔ̄lūɛ̍i̍le̍ŋ dēlɔ̄ɔ̍ chōo̍ a̍ sɔ̍ŋgɔ̄ɔ̍. O̍ ko̍ŋ, wānā o̍ 
wānā su̍lāa̍ wa̍ I̍sɔ̄lūɛ̄ī, mi̍ Māsāa̍ Mɛ̍na̍hɛ̄m o̍ tu̍āl nda̍ kɔ̄ɔ̄lī a̍ wāŋta̍ndā, mi̍ wānā 
o̍ wānā yɔ̍ŋgū nyɛ̄ sɔ̄lāa̍ ka̍ni̍ŋ hu̍mbo̍ŋ be̍le̍-ŋu̍ɛ̍ɛ̍nu̍. Ka̍ni̍ŋ hu̍mbūŋ o̍ bi̍u̍ 
wāŋnda̍ o̍ lābā wo̍ŋ, mu̍ŋ wa᷅ lūsu̍llo̍ le̍ pa᷅ŋnda̍ŋ wāa̍la̍ŋ be̍le̍-ŋɔ̍mmɛ̍ū a̍ lā hīɔ̍ɔ̍lu̍ 
(74,000). Mbo̍ chūā nyɛ̄ sɔ̄lāa̍ ho̍ō kpo̍u̍, mbo̍ kē Māsā Bɛ̍ndōo̍ Tīkīlātī Pi̍lɛ̍sā le̍ 
mī Māsā Bɛ̍ndōo̍ Tīkīlātī Pɛ̍lɛ̍sā o̍ ma̍la̍ ndu̍ mbō chɔ̄ɔ̄lu̍ kpāāyāa̍ sɔ̄lā lɛ̄ŋndē 
I̍sɔ̄lūɛ̍i̍le̍ŋ chōo̍. O̍ ko̍ŋ, mi̍ Māsā Bɛ̍ndōo̍ Tīkīlātī Pi̍lɛ̍sā o̍ chɛ᷅l mbo̍ chu̍ā pūa̍a̍ 
ndūa̍a̍ chɔ̄ūwa̍ ma̍ mīīŋgu᷄ŋ, ā de᷄l lɛ̍ lɛ̄ŋndē I̍sɔ̄lūɛ̍i̍le̍ŋ chōo̍ le̍. 

21Sɔ̄ɔ̍ŋ tɔ᷅ŋ chēle̍ŋ yɔ̄nu᷄ŋ o̍ māsāle̍ Māsā Bɛ̍ndōo̍ Mɛ̍na̍hɛ̄m nde̍ŋ bɛ̄ŋgu̍ wo̍ŋ ki̍nɛ̍i̍, 
a̍ nyɛ̄ o̍ nyɛ̄ chēle̍ŋ o̍ to̍sa̍ o̍ māsāle̍ ndɔ̄le̍ŋ ni᷄ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ 
sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

22O̍ ko̍ŋ kɔ̍ɔ̍lī, mi̍ Mɛ̍na̍hɛ̄m wu᷅. O̍ ko̍ŋ, mi̍ Pɛ̄kāha̍yā po̍ ndɔ̄ mi̍i̍ŋgū māsā bɛ̍ndōo̍ 
o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Pɛk̄āha̍yā le̍ŋ niŋ᷄ ndo̍ŋ 
23Wɔ̄sī Yūsa̍yā ma̍sāa̍ Chu̍dā, o̍ chi̍ŋa̍ wɔ̄sīla̍ŋ be̍le̍-ŋu̍ɛ̍ɛ̍nu̍ o̍ lēmāsā Chu̍dā wo̍, 
wɔ̄sī ko̍ŋ Pɛ̄kāha̍yā po̍ Mɛ̍na̍hɛ̄m ndo̍ ō sīmnu᷄ŋ māsā bɛ̍ndōo̍ I̍sɔ̄lūɛ̄ī ni̍. Ndu̍yɛ̍ 
mbo̍ tōsā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ lā tīɔ̍ɔ̍ŋ. 

24Kɛ̍ Māsā Bɛ̍ndōo̍ Pɛ̄kāha̍yā bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 
Sɔ̄ɔ̍ŋ wɔ̄ɔ̍ŋ Chɛ̄lōbo̍wām po̍ Ne̍ba̍tī wo̍ ō wa̍ tōsāa̍ mbo̍ tōsā mi̍ I̍sɔ̄lūɛ̍i̍ya̍ ā tōsā 
yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍ŋ, ndu̍ bɛ̍ɛ̍ ō fēŋa̍ŋ sɔ̍ɔ̍ŋ mu̍ŋ kɔ̄ɔ̄lī le̍. 

25Po̍ pi᷅lɛ̍ wa̍ mā vēēlū ndu̍ āā Pɛ̍kā, fi̍nyā ndɔ̍ dīōla̍ŋ āā Lūɛ̄ma̍līāā. Pɛ̍kā ko̍ŋ ō wa̍ 
wānā bɛ̍ndōo̍ ō pīlɛ̍ le̍ pūa̍a̍ chɔ̄ūwāa̍ Pɛ̄kāha̍yā wa̍. Kɛ̍ mi̍ pōo̍ ho̍ō yīī Māsā 

Bɛ̍ndōo̍ Pɛ̄kāha̍ya̍ de̍fo̍o̍ le̍ ndu̍ dīyɔ̄ɔ̍. Mbo̍ chūā pūa̍a̍ o̍ būŋgɛ̄ī Ki̍li̍a̍a̍dīve̍ ni᷄ŋ 
ŋ̄wāŋ be̍le̍-ŋu̍ɛ̍ɛ̍nu̍ ma̍ kūā Sāme̍e̍līāā chi̍e̍e̍, ma̍ kēēku̍ o̍ fo̍ndāŋ kālā ka̍lā wānā 
a̍a̍ hi̍a̍ū mā lūɛ̄ī o̍ chīɛ̄ī lēmāsāa̍ ni᷄ŋ ndo̍ a̍ sɔ̍ŋgɔ̄ɔ̍, ma̍ kɔ̍ de᷅l Māsāa̍ Pɛ̄kāha̍ya̍ chōo̍ 
ma̍ dīī ndu̍. O̍ ko̍ŋ, mi̍ Pɛ̍kā ko̍ŋ ō mīīŋgū māsā bɛ̍ndōo̍ o̍ fōōfo̍ Māsāa̍ Pɛ̄kāha̍yā 
wo̍. 

26Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Pɛ̄kāha̍yā le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni᷄ŋ mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ 
māsāā bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Sɔɔ̄ŋ̍ yɔn̍u̍ŋ o̍ māsāle̍ Pɛk̍āhiy̍āle̍ŋ niŋ᷄ ndo̍ŋ 
27Wɔ̄sī Yūsa̍yā ma̍sāa̍ Chu̍dā, o̍ chi̍ŋa̍ wɔ̄sīla̍ŋ be̍le̍-ŋu̍ɛ̍ɛ̍nu̍ a̍ lā tīɔ̍ɔ̍ŋ o̍ lēmāsā 
Chu̍dā wo̍, wɔ̄sī kōŋ Pɛ̍kā, po̍ Lūɛ̄ma̍līāā wo̍ ō sīmnu᷄ŋ māsā bɛ̍ndōo̍ I̍sɔ̄lūɛ̄ī ni̍. 
Ndu̍yɛ̍ mbo̍ tōsā māsāle̍ŋ Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ bi̍di̍i̍ŋ. 

28Kɛ̍ ndu̍ bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ wɔ̄ɔ̍ŋ 
Chɛ̄lōbo̍wām po̍ Ne̍ba̍tī wo̍ ō wa̍ chōo̍ mbo̍ tōsā mi̍ wāŋnda̍ I̍sɔ̄lūɛ̄ī a̍ to̍sā yɔ̄ŋ 
wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍ŋ, ndu̍ bɛ̍ɛ̍ ō fe̍ŋa̍ŋ sɔ̍ɔ̍ŋ mu̍ŋ kɔ̄ɔ̄lī le̍. 

29Bōōndi̍i̍ Pɛ̍kā wa̍ māsā bɛ̍ndōo̍ I̍sɔ̄lūɛ̍i̍ ye̍, bōōndi̍i̍ ke̍ŋ Māsā Bɛ̍ndōo̍ Tīkīlātī 
Pi̍lɛ̍sā, o̍ wa̍ Āsi̍i̍līāā wo̍ ō hīŋ vɛ̄lɛ̄ ni̍, mbo̍ hu᷄ŋ de᷅l I̍sɔ̄lūɛ̍i̍ chōo̍ a̍ sɔ̍ŋgɔ̄ɔ̍, mbo̍ 
pōōndīāā chi̍e̍e̍ŋ nda̍ŋ ŋ̄ ti᷄ŋ, a̍ fo̍ndāŋndā ndāla̍ŋ. Chi̍e̍e̍ŋ ndāŋ mu̍ŋ ŋ̍ wa̍ mu᷅ŋ ni̍. 
A̍i̍chɔ̄ŋ, a̍ E̍bɛ̄ɛ̄l Bɛ̄tī Ma̍a̍kāā, a̍ Cha̍no̍wāā a̍ Kɛ̍dɛ̍sī, a̍ Ha̍sɔ̄ɔ̄. O̍ ko̍ŋ kɔ̍ɔ̍lī, būŋgɛ̄ī 
Ki̍li̍a̍a̍dīve̍ ki̍nɛ̍i̍, a̍ būŋgɛ̄ī Kāli̍līve̍, a̍ būŋgɛ̄ī Nāfi̍ta̍lī ve̍, mu̍ŋ kpo̍u̍ mbo̍ bīī. Ndu̍yɛ̍ 
wānā o̍ wāna̍ wa̍ o̍ chi̍e̍e̍ŋ mu̍ŋ, a̍ o̍ fo̍ndāŋndā lāŋ, mbo̍ bīī nda̍ kpo̍u̍, mbo̍ kūā a̍ 
nda̍ o̍ chɛ̄le̍ŋ ni᷄ŋ Āsi̍i̍līāā. 

30O̍ ko̍ŋ kɔ̍ɔ̍lī, mi̍ Ho̍sīāā, po̍ Ɛ̍lāā wo̍ ō yīī Māsā Bɛ̍ndōo̍ Pɛ̍kā de̍fo̍o̍ mbo̍ dīī ndu̍. 
O̍ ko̍ŋ, mi̍ Ho̍sīāā mi̍i̍ŋgū māsā bɛ̍ndōo̍ I̍sɔ̄lūɛ̄ī. Wɔ̄sī Cho̍tām po̍ Yūsa̍yā wo̍ ō 
chīŋa̍ wɔ̄sīla̍ŋ bi̍di̍i̍ŋ o̍ lēmāsā Chu̍dā wo̍, o̍ wɔ̄sī kōŋ ni᷄ŋ kpe̍e̍kpe̍i̍ sūɛ̍i̍ he̍ī ī yɔ̄nu̍ŋ 
ni̍. 

31Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ Māsāle̍ Pɛ̍kā le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ to̍sa̍ o̍ 
māsāle̍ ndɔ̄le̍ŋ ni᷄ŋ, mu̍ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā 
bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Sɔɔ̄ŋ̍ yɔn̍u̍ŋ o̍ māsāle̍ Cho̍tām nde̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 27:1-9) 

32Wɔ̄sī Pɛ̍kā ma̍sāa̍ I̍sɔ̄lūɛ̍i̍, o̍ chi̍ŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā I̍sɔ̄lūɛ̄ī yo̍, wɔ̄sī kōŋ 
Cho̍tām po̍ Yūsa̍yā wo̍ ō sīmnu᷄ŋ ma̍sāa̍ Chu̍dā ni̍. 

33Cho̍tām wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍, mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ tɔ̍ a̍ lā ŋɔ᷄mpu᷅m, chi̍e̍e̍ le̍bo᷅llo̍ le̍ lɛ̄ŋndē 
Chu̍dāle̍ŋ. Cho̍tām ko̍ŋ yɛ̄, kāla̍ ndɔ̍ wa̍ Chɛ̄lu̍sīā, chu̍ā Sa̍dɔ̍kī wo̍ ni̍. 

34Ndu̍yɛ̍, mbo̍ tōsā nyɛ̍ wa̍ ō kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍, mɛ̄ɛ̍ Yūsa̍yā fi̍nyā 
ndɔ̄, o̍ wa̍ wānā kɛ̍ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lɛ̍. Nɛ̄i̍ Yūsa̍yā fi̍nyā ndɔ̄ ku̍ɛ̄ chōo̍ wo̍, 
nɛ̄ī ko̍ŋ ko̍ni̍ ndu̍ bɛ̍ɛ̍ o̍ to᷅l kɔ̄ɔ̄lī ni̍. 

35Kɛ̍ ndu̍yɛ̍, fo̍ndāŋndā wāŋnda̍ nda̍ a̍a̍ so̍o̍lūū mɛ̍lɛ̄ka̍ā ndāā yɛ̍ yi̍a̍a̍ la̍ŋ ki̍nɛ̍i̍, 
ndu̍ bɛ̍ɛ̍ ō tɛ̄ɛ̄mbu̍u̍ la̍ŋ te̍. Wāŋnda̍ wa̍ wɔ̄ hīōūwɔ̄ɔ̍ lāchī a̍ sa̍lāla̍ŋ sōlīo̍o̍ o̍ 
fo̍ndāŋndā lāŋ, mā lūām nyɛ᷅m chūŋ kɛ̄ndɔ᷄ŋ lo̍ŋ o̍ mɛ̄lɛ̄ka̍ā ndāā ka̍ŋ ndo̍. Di̍o̍ wa̍ 
o̍ kpāki̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mā vēēlū ndu̍ āā Dīō Mālūāŋ ndo̍ wo̍, Cho̍tām 
mi̍ŋgi̍ ndu̍ ni᷅ŋ tāŋgūl ni̍. 

36O̍ ko̍ŋ kɔ̍ɔ̍lī, sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Cho̍tām nde̍ŋ bɛ̄ŋgu̍ wo̍ŋ ki̍nɛ̍i̍, a̍ 
nyɛ̄ o̍ nyɛ̄ chēle̍ŋ o̍ to̍sa̍ o̍ māsāle̍ ndɔ̄le̍ŋ ni᷄ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ 
sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

37Bōōndi̍i̍ Cho̍tām o̍ wa̍ māsā ve̍, bōōndi̍i̍ ke̍ŋ ki̍nɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ ni̍ mi̍ 
Māsā Bɛ̍ndōo̍ Lu̍ɛ̍sīŋ o̍ wa̍ Si̍i̍līāā wo̍, a̍ Māsā Bɛ̍ndōo̍ Pɛ̍kā o̍ wa̍ I̍sɔ̄lūɛ̄ī yo̍, ā 
kāndū kɔ̄la̍ŋ le̍ wāŋnda̍ Chu̍dā dēlɔ̄ɔ̍ chōo̍ a̍ sɔ̍ŋgɔ̄ɔ̍. 

38O̍ ko̍ŋ kɔ̍ɔ̍lī, mi̍ Cho̍tām wu᷅, ma̍ chɔ̄ ndu̍ o̍ Dēēve̍ lo̍ chi̍e̍e̍ fo̍ndā nda̍ chɔ̍ fi̍nyāā 
ndūāā ma̍māa̍ wo̍. O̍ ko̍ŋ kɔ̍ɔ̍lī, mi̍ E̍ha̍a̍sī po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

Māsāā Bɛ̍ndūāā Di̍iŋ̍ Ndūa̍a̍ 16 

Sɔɔ̄ŋ̍ yɔn̍u̍ŋ o̍ māsāle̍ E̍ha̍a̍sī le̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 28:1-27) 

1Wɔ̄sī Pɛ̍kā, po̍ Lūɛ̄ma̍līāā wo̍ ō chīŋa̍ wɔ̄sīla̍ŋ lā ŋɔ᷄mmɛ̍ū o̍ lēmāsā I̍sɔ̄lūɛ̄ī yo̍, 
wɔ̄sī kōŋ E̍ha̍a̍sī po̍ Cho̍tām ndo̍ ō sīmnu᷄ŋ māsā bɛ̍ndōo̍ Chu̍dā ni̍. 

2E̍ha̍a̍sī wa̍ wɔ̄sīla̍ŋ bi̍dīi̍ŋ mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ tōsā māsāle̍ŋ 
Chūlu̍sɛ̄lɛ̄m le̍ wɔ̄sīla̍ŋ tɔ̍ a̍ lā ŋɔ᷄mpu᷅m, chi̍e̍e̍ le̍bo᷅llo̍ le̍ lɛ̄ŋndē Chu̍dāle̍ŋ. Kɛ̍ ndu̍ 
ndu̍ to̍sa̍ nyɛ̍ bɛ̍nda̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ o̍ hɔ̄llo̍, māā Dēēve̍ fi̍nyā ndɔ̄ 
ma̍mā le̍. 

3Sɔ̄ɔ̍ŋ wɔ̍ɔ̍ŋ māsāā bɛ̍ndūa̍a̍ ke̍e̍ku̍ I̍sɔ̄lūɛ̄ī ya̍ ā wa̍ tōsāa̍ wo̍ŋ, ndu̍ bɛ̍ɛ̍ mu̍ŋ ko̍ni̍ 
o̍ to᷅l kɔ̄ɔ̄lī ni̍. Wānāa̍ wa̍ o̍ lɛ̄ŋndē lēŋ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍a̍ū nda̍ I̍sɔ̄lūɛ̍i̍ya̍ 
lāchī wa̍, mbo̍ tūāl ka̍ālā wānāā kāŋ ā wa᷄ chōo̍ mi̍ Mɛ̄lɛ̄ka̍ tūl la̍ŋ yɛ̄le̍ŋ tūl bɛ̄ndōo̍ 
la̍ŋ kɔ̄ɔ̄lī. Po̍ ndɔ̍ o̍ ve̍lū kɛ̍sɛ̍ kɛ̍sɛ̍ wo̍, mbo̍ bīī kɔ̄llo̍ mbo̍ sōlī ndu̍ sa̍lā lūāmāa̍ o̍ 
mɛ̄lɛ̄ka̍ā ndāa̍ nda̍ a̍a̍ so̍o̍lūū wa̍ lo̍. 

4Ndu̍yɛ̍ bā o̍ bā sōōlu̍u̍la̍ŋ lā wa̍, o̍ pēmbo᷄ŋ chōo̍ ni̍, a̍ o̍ yɔ̄mnde̍ bɛ̄ŋgu̍, ō wa̍ kēīyo̍ 
sa̍lāla̍ŋ sōlīo̍o̍ lo̍ŋ, mbo̍ lūām nyɛ᷅m chūŋ kɛ̄ndɔ᷄ŋ ndo̍ŋ o̍ mɛ̄lɛ̄ka̍a̍ ndāa̍ lo̍. 

5-6Ndu̍yɛ̍ wāŋnda̍ I̍dɔ̄m, chi̍e̍e̍ ndāa̍ wa̍ Ɛ̍la̍tī ni̍, kɛ̍ mi̍ wāŋnda̍ Chu̍dā nda̍ a̍a̍ 
po̍o̍ndā nda̍ chi̍o̍o̍ ho̍ō o̍ bā, mbo̍ wā ni᷅ŋ le̍ nda̍. E̍ha̍a̍sī sīmnɔ᷄ŋndo̍ māsā bɛ̍ndōo̍, 
o̍ ko̍ŋ wāŋnda̍ I̍dɔ̄m a̍ mi̍ŋgi̍ chi̍e̍e̍ ndāa̍ bīyɔ̄ɔ̄ wāŋnda̍ Chu̍dā o̍ bā ni̍, ma̍ tūāū nda̍ 
ma̍ sōlī nda̍ lo̍ŋ kpo̍u̍. O̍ ko̍ŋ, mi̍ wāŋnda̍ I̍dɔ̄m a̍ mi̍i̍ŋgū o̍ nda̍lo̍ chi̍e̍e̍. Ndu̍yɛ̍ a̍ 
te̍le̍ŋndo̍ ho̍ō bɛ̍ɛ̍ ā chō lo̍ŋ. O̍ te̍le̍ŋ pi᷅lɛ̍ ko̍ŋ bɛ̄ŋgu̍, Māsā Bɛ̍ndōo̍ Lu̍ɛ̍sīŋ o̍ wa̍ 
Si̍i̍līāā wo̍ ni̍, a̍ Māsā Bɛ̍ndōo̍ Pɛ̍kā o̍ wa̍ I̍sɔ̄lūɛ̄ī yo̍, ma̍ chūā pūa̍a̍ ndāa̍ chɔ̄ūwa̍ 
ma̍ kɔ̍ ba̍lū Chūlu̍sɛ̄lɛ̄m ma̍ chīŋa̍la᷅ŋ Ma̍sāa̍ E̍ha̍a̍sī a̍ sɔ̍ŋgɔ̄ɔ̍. Kɛ̍ ā nɔ̄la̍ mā yēm 
Māsāa̍ E̍ha̍a̍sī le̍. 

7-8O̍ ko̍ŋ, nyɛ̄ o̍ nyɛ̄ sɔ̄lāa̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ a̍ o̍ chīɛ̄ī lēmāsāa̍ ni᷄ŋ, 
ko̍o̍līi̍yo̍ŋ ni̍, ka̍ni̍ŋ hu̍mbu᷄ŋ wa̍ lo̍ŋ ndo̍ŋ ni̍, mi̍ Māsā Bɛ̍ndōo̍ E̍ha̍a̍sī chu̍ā mu̍ŋ 
kpo̍u̍ mbo̍ kē pūa̍a̍ ndūa̍a̍ chɔ̄ūwa̍ le̍ mā yōo̍ Māsā Bɛ̍ndōo̍ Tīkīlātī Pi̍lɛ̍sā, o̍ wa̍ 
Āsi̍i̍līāā wo̍. Mbo̍ dīmūl Māsā Bɛ̍ndōo̍ Tīkīlātī Pi̍lɛ̍sā āā, “Yāndi̍i̍ fāllo̍, hu̍ŋ mā hu̍ŋ 
pi̍ŋī yōōmū nūu̍. Māsā Bɛ̍ndōo̍ Si̍i̍līāā ni̍, māsā bɛ̍ndōo̍ I̍sɔ̄lūɛ̄ī ni̍, ā bīī ma̍ yīīna᷅ŋ 
ma̍ wā ya̍ hūnɔ̄ɔ̍ dēlɔ̄ɔ̍ chōo̍ a̍ sɔ̍ŋgɔ̄ɔ̍. Nūm pi̍la̍ si̍nā māā bu̍ɛ̍ī nu̍m yɔ̍ŋgu̍ŋ o̍ 
nūmndo̍ wo̍ ya̍ I̍ cho̍ ni̍. Le̍la̍ŋ yāndi̍i̍ hu̍ŋ mā hu̍ŋ so̍lī ya̍ nda̍ o̍ ba̍ fɔ̍.” 

9Māsā Bɛ̍ndōo̍ Tīkīlātī Pi̍lɛ̍sā bɛ̍ɛ̍ mɛ̄ɛ̍ yōōŋgōo̍ ho̍ō kōma̍l ndu̍, ō kɛ̄si̍ŋ o̍ bā le̍. 
Mbo̍ chūā pūa̍a̍ ndūa̍a̍ chɔ̄ūwa̍ ma̍ kɔ̍ chīŋa̍la᷅ŋ Dāma̍si̍kɔ̍ɔ̄, chi̍e̍e̍ le̍bo̍llo̍ le̍ lɛ̄ŋndē 
Si̍i̍lūīāle̍ŋ. Ndu̍yɛ̍ ma̍ yām wāŋnda̍ Si̍i̍līāā ma̍ bīī Dāma̍si̍kɔ̍ɔ̄, o̍ ko̍ŋ kɔ̍ɔ̍lī, ma̍ dīī 
Māsā Bɛ̍ndōo̍ Lu̍ɛ̍sīŋ māsāa̍ Si̍i̍līāā. Ndu̍yɛ̍ wānā o̍ wāna̍ wa̍ lo̍ŋ ma̍ bīī nda̍, ma̍ 
kūā a̍ nda̍ o̍ chɛ̄le̍ŋ ni᷄ŋ o̍ lɛ̄ŋndē Ki̍ɛ̍ɛ̄le̍ŋ ni᷄ŋ. 

10Mi̍ Māsā Bɛ̍ndōo̍ E̍ha̍a̍sī ma̍lnu᷄ŋ mbo̍ kūā Māsā Bɛ̍ndōo̍ Tīkīlātī Pi̍lɛ̍sā yīlɔ̄ɔ̍ 
Dāma̍si̍kɔ̍ɔ̄. Mɛ̄ɛ̍ o̍ che᷅ mɛ̄ɛ̍ nda̍ tāŋgu̍l ma̍āŋndo̍ Dāma̍si̍kɔ̍ɔ̄ yɛ̍, mi̍ nyɔ̄ɔ̍ hɛ̄na᷄ŋ 
ndu̍. Mbo̍ chūā yāu̍ ma̍āŋndo̍ ho̍ō ō wa̍ ō tūūlāā lēchōo̍ wo̍, mbo̍ yɔ̄ŋ Yūla̍yā, wānā 
so̍līāā lāsa̍lāa̍, le̍ mbō tāŋgu̍l ma̍āŋ wāā le̍nde̍. 

11Ndu̍yɛ̍ mi̍ Yūla̍yā to̍sā mɛ̄ɛ̍ o̍ di̍mu̍l ndu̍ yɛ̍, mbo̍ tāŋgūl ma̍āŋndo̍ ho̍ō mɛ̄ɛ̍ mɛ̄ɛ̍ 
o̍ wa̍ ō tūūlāā o̍ yāu̍ E̍ha̍a̍sī o̍ yɔ̍ŋ ndo̍ chōo̍, mɛ̄ɛ̍ ma̍āŋndo̍ Dāma̍si̍kɔ̍ɔ̄ o̍ wa̍ yɛ̍. 
Te̍le̍ŋ pa̍ mi̍ Māsā Bɛ̍ndōo̍ E̍ha̍a̍sī ma᷅l ni᷅ŋ Dāma̍si̍kɔ̍ɔ̄ mbo̍ mīīŋgū, Yūla̍yā ndu̍ o̍o̍ 
chi̍i̍ ni᷅ŋ ma̍āŋndo̍ ho̍ō tāŋgūl. 

12Ndu̍yɛ̍ mɛ̄ɛ̍ Ma̍sāa̍ E̍ha̍a̍sī mi̍i̍ŋgu̍ mbo̍ kɔ̍ mɛ̍ɛ̍nda᷄ŋ ma̍āŋndo̍ ho̍ō, mbo̍ hīnī kɔ̄l 
a̍ mɛ̄ɛ̍ o̍ ta̍ŋgu̍lu̍ŋ yɛ̍. O̍ ko̍ŋ kɔ̍ɔ̍lī, mbo̍ so̍lī sa̍lāla̍ŋ lēchōo̍. 

13Mbo̍ sōlī sa̍lā lūāmāa̍, a̍ sa̍lā nyɛ̄ dīāā ku̍llo̍, a̍ sa̍lā māmūɛ̄īyo̍ o̍ ma̍āŋndo̍ ho̍ō 
chōo̍. Mbo̍ tālā mūɛ̄īmā māŋ o̍ ma̍āŋndo̍ chōo̍. Chɔ̄lū o̍ di̍ī le̍ sa̍lā kɔ̄l nyūlōo̍ sōlīo̍o̍ 
wo̍, mbo̍ chūā kōo̍ma̍ chɔ̄lū kōŋ mbo̍ fāsāŋīāā ma̍ŋ o̍ ma̍āŋndo̍ chōo̍. 

14Ma̍āŋ chīli̍ŋi̍i̍ būlɔ̍ŋsi̍i̍ nda̍ tōōsi̍a̍a̍ le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍, ō 
wa̍ o̍ chīɛ̍i̍ Mɛ̄lɛ̄ka̍a̍ hɔ̄lndɔ̄. Ma̍āŋ sɛ̄nɛ̄ī nda̍ tāŋgu̍l lo̍ chō ba̍ā, chīɛ̍i̍ Mɛ̄lɛ̄ka̍ chō 
ba̍ā, mi̍ ndu̍ wa᷅ tɛ̄ɛ̄ŋ. Kɛ̍ mi̍ Māsā Bɛ̍ndōo̍ E̍ha̍a̍sī fa̍ŋā ma̍āŋ Mɛ̄lɛ̄ka̍ Ya̍a̍wɛ̄ɛ̄ ko̍ŋ 
ndo̍ŋ, mbo̍ yāā ndu̍ o̍ ma̍āŋ sɛ̄nɛ̄ī nda̍ tāŋgu̍l lo̍ bā lūāŋndo̍. 

15Mi̍ Māsā Bɛ̍ndōo̍ E̍ha̍a̍sī di̍mūl Yūla̍yā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ āā, “Sa̍lā 
o̍ sa̍la̍ nɔ̍ le̍ sōli᷄ŋndo̍, sa̍lā lūāmāa̍ nɔ̄ le̍ sōli᷄ŋndo̍ īdīi̍yo̍ ni̍, sa̍lā īchɔ̄l nda̍ hūŋ a̍ a̍ 
nyɛ̄ dīāā ku̍llo̍ wo̍ ni̍, sa̍lālā lūāmāālā māsāa̍ a̍ wānāā tūa̍a̍ ā nɔ̄ le̍ sōlīo̍o̍ la̍ŋ ni̍, a̍ 
sa̍lālā nyɛ̄ dīāā ku̍l nda̍ nɔ̄ le̍ sōlīo̍o̍ la̍ŋ, a̍ sa̍lā māmūɛ̄ī wāŋnda̍ nɔ̄ le̍ sōlīo̍o̍ wo̍, a̍ 
sa̍lālā ŋ̄ nɔ̄ le̍ kōo̍ma̍ chɔ̄lūa̍a̍ fāsāŋāa̍ o̍ ma̍āŋndo̍ chōo̍ la̍ŋ, la̍ŋ kpo̍u̍, o̍ ma̍āŋ 
sɛ̄nɛ̄īyo̍ ho̍ō chōo̍ ŋ̄ wa̍ ni᷅ŋ la̍ŋ sōlīo̍o̍ ni̍. Kɛ̍ ma̍āŋ chīli̍ŋi̍i̍ būlɔ᷄ŋsīi̍ye̍ ho̍ō ndu̍ le̍ 
ya̍ o̍ cho̍ ni̍, ndu̍ cho̍ wā le̍ Mɛ̄lɛ̄ka̍ nyūnāa̍ dīōm ni̍.” 

16Ndu̍yɛ̍ nyɛ̄ o̍ nyɛ̄ E̍ha̍a̍sī di̍mu̍l Yūla̍yā le̍ tōsāa̍, mi̍ Yūla̍yā to̍sā ndu̍ kpo̍u̍. 

17O̍ ko̍ŋ kɔ̍ɔ̍lī, nyɛ̄lā vīlīāā lāwōlɔ̄ɔ̄ lā īchīli̍ŋ nda̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, 
mā kɛ̄sī hɛ̍ŋgɛ̍i̍la̍ māmɛ̄ŋnda̍ wa̍ lo̍ŋ nda̍ŋ lēcho̍ō la̍ŋ, mi̍ Māsā Bɛ̍ndōo̍ E̍ha̍a̍sī kɔ̍ 
pu̍u̍sīāā nyɛ̄lā lāŋ, ndu̍yɛ̍ mbo̍ fāŋā hɛ̄ŋgɛ̍i̍la̍ māmɛ̄ŋnda̍ wa̍ lā kɛ̄sīāā le̍chōo̍ la̍ŋ. 
O̍ ko̍ŋ kɔ̍ɔ̍lī, hɛ̄ŋgɛ̍i̍ bɛ̍ndū nda̍ a̍a̍ ve̍e̍lū āā Pēe̍ Mɛ̄ŋmā Īhɛ᷄llo̍, mbo̍ wā ō kɛ̄sīāā, o̍ 
nāūwāā tɔ̍ a̍ ā ŋīɔ̍ɔ̍ŋāā nda̍ tūūla̍ a̍ chīli̍ŋi̍i̍ būlɔ᷄ŋsīi̍ wa̍ chōo̍ wo̍, mbo̍ fāŋā hɛ̄ŋgɛ̍i̍ 
bɛ̍ndū ko̍ŋ, mbo̍ kɛ̄sī ndu̍ o̍ nyɛ̄ nda̍ chɔ̄ū a̍ pōūta̍ŋ le̍ nyɔ̄ɔ̍ kɛ̄sīo̍o̍ lēchōo̍ wo̍ chōo̍. 

18Fo̍ndā nda̍ a̍a̍ to̍o̍si̍a̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ hēēlū ndu̍ te̍mā le̍ 
kpe̍ŋgbe̍i̍ lēmāsāa̍ kɛ̄sīo̍o̍ o̍ pāa̍le̍ pɛ̍ŋgīāāle̍ŋ chōo̍ wo̍, mbo̍ pūūsīāā fo̍ndā kōŋ. O̍ 
ko̍ŋ kɔ̍ɔ̍lī, dīō Māsā Bɛ̍ndōo̍ ndu̍ o̍o̍ ke̍ī le̍ lūɛ̄īyɔ̄ɔ̍ o̍ fo̍ndā chīɛ̍i̍ Mɛ̄lɛ̄ka̍a̍ wo̍ bɛ̍ɛ̍, 
mbo̍ fāŋā dīō kōŋ. Ko̍ŋ kpo̍u̍ ō wa̍ kīndīo̍o̍ le̍ mī ndu̍ o̍o̍ to̍sa̍, mī māsā bɛ̍ndōo̍ 
Āsi̍i̍līāā o̍ hi̍ni̍ kɔ̄l a̍ ndu̍. 

19Sɔ̄ɔ̍ŋ tɔ᷅ŋ yɔ̍nu̍ŋ o̍ māsāle̍ E̍ha̍a̍sīle̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ chēle̍ŋ o̍ to̍sa̍ 
o̍ māsāle̍ ndɔ̄le̍ŋ ni᷄ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā 
bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

20O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ E̍ha̍a̍sī wu᷅, ma̍ chɔ̄ ndu̍ o̍ Māsāa̍ Dēēve̍ lo̍ chi̍e̍e̍ o̍ 
fo̍ndā nda̍ chɔ̍ fi̍nyāā ndūāā ma̍māa̍ wo̍. O̍ ko̍ŋ, mi̍ Hɛ̄sɛ̄ki̍yā po̍ ndɔ̄ mi̍i̍ŋgū māsāa̍ 
o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Hōōsia̍̍ā le̍ŋ niŋ᷄ ndo̍ŋ 
1Wɔ̄sī E̍ha̍a̍sī ma̍sāa̍ Chu̍dā, o̍ chi̍ŋa̍ wɔ̄sīla̍ŋ tɔ̍ a̍ lā tīɔ̍ɔ̍ŋ o̍ lēmāsā Chu̍dā wo̍, wɔ̄sī 
kōŋ Hōōsi̍a̍ā, po̍ Ɛ̍lāā wo̍ sīmnu᷄ŋ ma̍sāa̍ I̍sɔ̄lūɛ̄ī ni̍. Ndu̍yɛ̍ mbo̍ tōsā māsāle̍ŋ 
Sāme̍e̍līāā chi̍e̍e̍, le̍ lɛ̄ŋndē I̍sɔ̄lūɛ̍i̍le̍ŋ le̍ wɔ̄sīla̍ŋ lā ŋɔ̄ma̍hīɔ̍ɔ̍lu̍. 

2Kɛ̍ Hōōsi̍a̍ā bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Kɛ̍ ndu̍ o̍o̍ si̍i̍ma᷅ŋ 
a̍ yɔ̄ŋ wɔ̄ɔ̍ŋ māsāa̍ ke̍e̍ku̍ ndu̍ lāchī I̍sɔ̄lūɛ̄ī ya̍ ā tōsa̍ wo̍ le̍. 

3Ō wa̍ a̍ te̍le̍ŋ pi᷅lɛ̍, mi̍ Sīālīma̍nɛ̍ɛ̍sā māsāa̍ le̍ lɛ̄ŋndē Āsi̍i̍līāā le̍ŋ ō hu᷄ŋ chi᷅ŋa̍la᷅ŋ 
Ma̍sāa̍ Hōōsi̍a̍ā a̍ sɔ̍ŋgɔ̄ɔ̍. Ndu̍yɛ̍ mbo̍ yām Hōōsi̍a̍ā mbo̍ tōsā mi̍ lɛ̄ŋndē I̍sɔ̄lūɛ̍i̍le̍ŋ 
lē wa̍ ndu̍ ni᷅ŋ o̍ bā bɛ̄ŋgu̍, wɔ̄sī o̍ wɔ̄sī mā māl ndu̍ ni᷅ŋ pāāwāa̍ o̍ bā. 

4Kɛ̍ mɛ̄ɛ̍ te̍le̍ŋ ti̍ŋ hīo̍u̍, mi̍ Hōōsi̍a̍ā o̍ vi̍ām ki̍i̍la̍a̍ nāa̍ Māsā Bɛ̍ndōo̍ So̍ō chu̍a̍, 
māsāa̍ le̍ I̍chi̍pī, le̍ mbō māla̍ ndu̍ mbō fūla̍ māsāa̍ Āsi̍i̍līāā o̍ bā bɛ̄ŋgu̍. O̍ ko̍ŋ kɔ̍ɔ̍lī, 
pāāwā ndu̍ o̍o̍ ma᷅l ma̍sāa̍ Āsi̍i̍līāā o̍ bā wo̍, mbo̍ kīālū, ō ve̍ lɛ̍ ndu̍ mālɔ̄ɔ̄ le̍. Mɛ̄ɛ̍ 
māsāa̍ Āsi̍i̍līāā o̍ si̍na̍ sūɛ̍i̍ he̍ī, mbo̍ bīī māsāa̍ Hōōsi̍a̍ā mbo̍ dūāū ndu̍ o̍ chīɛ̄ī 
mānyūmndo̍ ni᷄ŋ. 

A̍ mɛɛ̄ ̍Ya̍a̍mɔɔ̍w̍a̍ bīī Sāme̍e̍līāā yɛ ̍o̍kɔɔ̄̄ 
5O̍ ko̍ŋ kɔ̍ɔ̍lī, mi̍ māsāa̍ le̍ lɛ̄ŋndē Āsi̍i̍līāā le̍ŋ o̍ chu̍ā pūa̍a̍ ndūa̍a̍ chɔ̄ūwa̍ ma̍ kɔ̍ 
de᷅l lɛ̄ŋndē I̍sɔ̄lūɛ̍i̍le̍ŋ chōo̍ a̍ sɔ̍ŋgɔ̄ɔ̍. Ndu̍yɛ̍, ma̍ kɔ̍ ba̍lū Sāme̍e̍līāā, chi̍e̍e̍ le̍bo̍llo̍ 
le̍ I̍sɔ̄lūɛ̄ī ma̍ dūāū ndu̍ o̍ pi̍ŋndo̍ ni᷄ŋ. Le̍ wɔ̄sīla̍ŋ lā yāa̍ chi̍o̍o̍ ho̍ō ō wa̍ ō dūāūwāā 
o̍ pi̍ŋndo̍ ni᷄ŋ kpɔ̍kɔ̍su̍ mā chīŋa̍la᷅ŋ ndu̍. 

6O̍ ko̍ŋ kɔ̍ɔ̍lī, ma̍ bīī Sāme̍e̍līāā. Ndu̍yɛ̍ wānā o̍ wāna̍ wa̍ lo̍ŋ, ma̍ bīī nda̍ kpo̍u̍, ma̍ 
kūā a̍ nda̍ o̍ lɛ̄ŋndē Āsi̍i̍līāāle̍ŋ ni᷄ŋ o̍ chɛ̄le̍ŋ ni᷄ŋ, ma̍ kɔ̍ kɛ̍sī nda̍ o̍ fo̍ndāŋndā yɛ̍ 
yɛ̍ la̍ŋ. Mɛ̄ɛ̍ nda̍ kɛ̄si̍ ā ti᷄ŋ Ha̍lā chi̍e̍e̍, ma̍ kɛ̄sī ha̍ā o̍ chi̍e̍e̍ŋ ho̍lnu̍ŋ pi̍o̍o̍ Ha̍bɔ̄ɔ̄ 
wo̍ŋ, o̍ būŋgɛ̄ī Ko̍sāŋnde̍ ni᷄ŋ, ma̍ kɔ̍ kɛ̍sī ā ti᷄ŋ o̍ chi̍e̍e̍ŋ wa̍ o̍ būŋgɛ̄ī Mi̍dīāāve̍ ni᷄ŋ 
ndo̍ŋ. Wɔ̄sī Hōōsi̍a̍ā o̍ chi̍ŋa̍ wɔ̄sīla̍ŋ lā ŋɔ̍ma̍hīɔ̍ɔ̍lu̍ o̍ lēmāsā I̍sɔ̄lūɛ̄ī yo̍, wɔ̄sī kōŋ 
ya̍a̍mɔ̍ɔ̍wa̍ bīī Sāme̍e̍līāā ni̍. 

7Mɛ̄ɛ̍ nu̍a̍ā ya̍a̍mɔ̍ɔ̍wa̍ ā bīī Sāme̍e̍līāā ni̍, fo̍ndōle̍, le̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ 
to̍sa̍ a̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ ndāa̍ wo̍. Mɛ̄lɛ̄ka̍ sōlī nda̍ I̍chi̍pī o̍ chɛ̄le̍ŋ ni᷄ŋ 
ma̍sāa̍ I̍chi̍pī o̍ bā ni̍, mbo̍ mīīŋgū a̍ nda̍ o̍ lɛ̄ŋndē fi̍nyāā ndāā ma̍māa̍ ni᷄ŋ, kɛ̍ ma̍ 
bīī ma̍ hu᷄ŋ kɛ̍ɛ̄ ndu̍, ma̍ mūli̍ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā nda̍. 

8Wānāa̍ wa̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ mi̍ Mɛ̄lɛ̄ka̍ tūāū nda̍ I̍sɔ̄lūɛ̍i̍ya̍ lāchī wa̍, 
pɛ̄ɛ̄kūlā wɔ̄ɔ̍ŋndā nda̍ wa̍ chōo̍ la̍ŋ ni̍, pɛ̄ɛ̄kūlā wɔ̄ɔ̍ŋndā māsāa̍ ke̍e̍ku̍ I̍sɔ̄lūɛ̄ī ya̍ 
ā hīŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍ŋ ni̍, ma̍ bīī ma̍ tūāl pɛ̄ɛ̄kūlā lāŋ kɔ̄ɔ̄lī. 

9Nyɛ̍ bɛ̍nda̍ le̍ tōsā Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ ndāa̍ wo̍ o̍ hɔ̄l te̍ wo̍, ma̍ bīī ma̍ 
wā ndu̍ tōsāa̍ o̍ nɛ̄īla̍ sɔ̍ɔ̍ sɔ̍ɔ̍ la̍ŋ ni᷄ŋ, mā vīāŋnūŋ Mɛ̍lɛ̄ka̍. Chi̍e̍e̍ o̍ chi̍e̍e̍ wa̍ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ, chi̍e̍e̍ pɔ̍mbɔ̄ ni̍, chi̍e̍e̍ bɛ̍ndū ni̍, ma̍ tāŋgūl fo̍ndāŋndā 
lāsōōlu̍u̍la̍ŋ lo̍ŋ kpo̍u̍. 

10Ndu̍yɛ̍ o̍ ko̍ŋ kɔ̍ɔ̍lī, o̍ pēmbo᷄ŋ chōo̍ ni̍, o̍ yɔ̄mīī pūīyɛ̄ī yūkɔ̄ŋnde̍ bɛ̄ŋgu̍ ni̍, ma̍ 
tōōsīāā nyɔ̄ɔ̍ŋ lo̍ŋ le̍ mɛ̄lɛ̄ka̍ nda̍ nɔ̍ dīōla̍ŋ āā A̍si̍ɛ̍lūā wo̍ sōōlūūwo̍ lo̍ŋ, ndu̍yɛ̍ ma̍ 
sīmī nyɛ̄la̍ŋ māā sūŋgbu̍ma̍ vi̍lɛ̄ī a̍ pōūta̍ŋ mā sōōlūū mu̍ŋ māā mɛ̄lɛ̄ka̍ā ndā. 

11O̍ ko̍ŋ, nda̍ bɛ̍ɛ̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā nda̍, ndu̍yɛ̍, 
mā lūām nyɛ᷅m chūŋ kɛ̄ndɔ᷄ŋ o̍ nyɛ̄m mu᷅ŋ ndo̍. Wānāa̍ wa̍ nda̍ lāchī mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ tu̍a̍ū nda̍ wa̍, pɛ̄ɛ̄kūlā wɔ̄ɔ̍ŋndā nda̍ wa̍ chōo̍ la̍ŋ, nda̍ bɛ̍ɛ̍ ma̍ tūāl 
pɛ̄ɛ̄kūlā lāŋ kɔ̄ɔ̄lī. O̍ ko̍ŋ, mi̍ sɔ̄ɔ̍ŋ wɔ̍ɔ̍ŋ wāŋnda̍ ha̍ā ā wa̍ mu᷅ŋ tōsāa̍ wo̍ŋ ŋ̄ 
tɛ̄ɛ̄mbūū Mɛ̄lɛ̄ka̍ Ya̍a̍wɛ̄ɛ̍ kɔ̄l, mbo̍ dūāūnu᷄ŋ tu̍mbe̍ a̍ nda̍. 

12Sīlā Mɛ̄lɛ̄ka̍ Ya̍a̍wɛ̄ɛ̄ o̍ si̍la̍ nda̍ māā ā so̍o̍lūū mɛ̄lɛ̄ka̍ā chēle̍ŋ o̍ ndu̍ kɔ̍ɔ̍lī le̍ wo̍, 
ā ye᷄ŋ si̍lā kōŋ lānī le̍. Ma̍ bīī ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā 
nda̍. 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍ām wānāa̍ su̍a̍ā le̍ Mɛ̄lɛ̄ka̍ wa̍, a̍ wānāā dīmīāā sɔ̄ɔ̍ŋ wa̍ā 
lāchīa̍a̍, a̍ wānāa̍ su̍a̍ā le̍ ndu̍ wa̍, le̍ mā sīla̍ wāŋnda̍ I̍sɔ̄lūɛ̄ī a̍ wāŋnda̍ Chu̍dā. Mbo̍ 
dīmūl wāŋnda̍ I̍sɔ̄lūɛ̄ī a̍ wāŋnda̍ Chu̍dā sa̍na̍a̍ a̍ wānāā ndūa̍a̍ āā, “Lā ma᷄l yɔ᷅ŋndā 
wɔ̄ɔ̍ŋnda̍ŋ tōsāa̍, mī lā chu̍a̍ sāwāla̍ nīla̍ŋ. Nyɛ̄ o̍ nyɛ̄ sāwāla̍ ya̍ I̍ ke̍ fi̍nyāā nyāā 
ma̍māa̍ la̍ŋ lā dīmi̍ le̍ tōsāa̍, a̍ nyɛ̄ o̍ nyɛ̄ ya̍ I̍ dɔ̍ū bu̍ɛ̍i̍yāā nīa̍a̍ o̍ lāsōndō, nda̍ 
yɔ̍nūŋ māā wānāa̍ su̍a̍ā le̍ Mɛ̄lɛ̄ka̍ wa̍ ni̍, ma̍ dīmūl nya̍ ndu̍ le̍ tōsāa̍, lā to᷄l ndu̍ 
kɔ̄ɔ̄lī, mī lā tōsa̍ ndu̍.” 

14Kɛ̍ wāŋnda̍ ha̍ā ā ye᷄ŋ nyɛ᷅ Mɛ̄lɛ̄ka̍ dīmu̍l nda̍ wo̍ lānī le̍. Bōllē kālālē fi̍nyāā ndāā 
ma̍māa̍ ā tōsa̍ ma̍ kɛ̄ɛ̄ le̍ tīīnda᷄ŋ ndāa̍ dɔ̄wɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ ndāa̍ ni̍ŋ 
nde̍ŋ, nda̍ bɛ̍ɛ̍ ma̍ tōsā bōllē kālālē le̍ŋ. 

15Sīlā Mɛ̄lɛ̄ka̍ Ya̍a̍wɛ̄ɛ̄ o̍ si̍la̍ nda̍ wo̍, ā chɛ᷄l mā ya᷄ŋ ndu̍ lānī mā tōsa̍ nyɛ̄ sāwāla̍ 
ndɔ̄la̍ŋ lā dīmi̍ le̍ tōsāa̍ wo̍ le̍. Kpe̍ma̍ Mɛ̄lɛ̄ka̍ yīi̍ sīndɛ̄ a̍ fi̍nyāā ndāā ma̍māa̍ wo̍, 
ma̍ tɛ̄ɛ̄mbūū kpe̍ma̍ ko̍ŋ. Ma̍ bīī ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍ā ndā. Le̍ he̍ī, nda̍ bɛ̍ɛ̍ ma̍ sīmnu᷄ŋ wa̍nāā fo̍ndō Mɛ̄lɛ̄ka̍ o̍ hɔ̄l mɛ̄ɛ̍ nyɛ̄m ŋ̄ 
chō yɛ̍. Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ si̍la̍ nda̍ māā lɛ̄ŋīi̍ ba̍lu̍ nda̍ ve̍, ā chu̍ā pɛ̄ɛ̄kūlā 
wɔ̄ɔ̍ŋndā nda̍ chō chōo̍ la̍ŋ te̍, kɛ̍ ma̍ bīī ma̍ sōlī Mɛ̄lɛ̄ka̍ Ya̍a̍wɛ̄ɛ̍ dīōm, ma̍ tūāl 
pɛ̄ɛ̄kūlā wɔ̄ɔ̍ŋndā lāŋ kɔ̄ɔ̄lī. 

16Sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ō ke̍ nda̍ la̍ŋ, ma̍ tɛ̄ɛ̄mbūū la̍ŋ. Ma̍ bīī ma̍ 
tēēŋgīāā chīli̍ŋi̍i̍ pu̍m, ma̍ tūūlā nāūwa̍ ā ŋīɔ̍ɔ̍ŋ a̍ chīli̍ŋi̍i̍ te̍e̍ŋgīɛ̄ī kēŋ, mā sōōlūū 
nda̍ māā mɛ̄lɛ̄ka̍ā ndā. O̍ ko̍ŋ kɔ̍ɔ̍lī, ma̍ mūli᷄ŋ mɛ̍lɛ̄ka̍ A̍si̍ɛ̍lūā a̍ mɛ̄lɛ̄ka̍ Bāāl 
sōōlūūwo̍. Lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ bɛ̍ɛ̍, ma̍ wā mu̍ŋ sōōlūūwo̍ māā 
mɛ̄lɛ̄ka̍ā nda̍. 

17O̍ ko̍ŋ kɔ̍ɔ̍lī, pūa̍a̍ ndāa̍ nda̍ ve̍lū kɛ̍sɛ̍ kɛ̍sɛ̍ wa̍, a̍ chūāūwāā ndāā la̍a̍ndūa̍a̍, ma̍ 
bīī nda̍ ma̍ sōlī nda̍ sa̍lālā lūāmāāla̍ŋ o̍ mɛ̄lɛ̄ka̍ā ndāā ka̍ŋ ndo̍. Ndu̍yɛ̍ o̍ ko̍ŋ kɔ̍ɔ̍lī, 
ma̍ mūli᷄ŋ kɔ᷅la̍ŋ o̍ māndi̍a̍a̍ lo̍, a̍ o̍ wānāā vīāmāā lāyāwāa̍ lo̍ le̍ nda̍ yāwāla̍ŋ 
vīmndo̍, mā chɔ᷄m nda̍ sɔ̄ɔ̍ŋ wa᷅ hu̍nɔ̄ɔ̄ yɔ̄nɔ᷄ŋndo̍ wo̍ŋ. Le̍ te̍le̍ŋ o̍ te̍le̍ŋ, nyɛ̍ bɛ̍nda̍ 
Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍, ndu̍ ko̍ni̍ nda̍ wa̍ tōsāa̍ ni̍. Le̍ he̍ī, mi̍ Mɛ̄lɛ̄ka̍ ō 
dūāūnu᷄ŋ tu̍mbe̍ a̍ nda̍. 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wāŋnda̍ I̍sɔ̄lūɛ̄ī, mbo̍ tɛ̄ɛ̄mbūū nda̍. Kɛ̍ 
wāŋnda̍ Chu̍dā nda̍ ō tɛ̄ɛ̄mbu̍u̍ nda̍ le̍, ma̍ lō o̍ lɛ̄ŋndē ndāle̍ŋ ni᷄ŋ. 

19Kɛ̍ wāŋnda̍ Chu̍dā bɛ̍ɛ̍ ma̍ tɛ̄ɛ̄mbūū sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ō ke̍ 
nda̍ la̍ŋ. Pɛ̄ɛ̄kūlā wɔ̄ɔ̍ŋndā wāŋnda̍ I̍sɔ̄lūɛ̄ī a̍ wa̍ chōo̍ la̍ŋ, nda̍ bɛ̍ɛ̍ ma̍ tūāl pɛ̄ɛ̄kūlā 
lāŋ kɔ̄ɔ̄lī. 

20Mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ yu̍ŋgu̍la̍ŋ I̍sɔ̄lūɛ̍i̍ kpo̍u̍, mbo̍ tūsī nda̍ 
nyɛ̄ pālāa̍ chōo̍. Mi̍ Mɛ̄lɛ̄ka̍ fāŋā nda̍ bāa̍ chōo̍, mbo̍ māl nda̍ ya̍a̍mɔ̍ɔ̍wa̍a̍ tɛ̍ɛ̍mbāa̍ 
o̍ bā, ma̍ hu᷄ŋ tɛ̍ɛ̍mbūū nda̍ ma̍ bāsū nda̍ tɛ̍ɛ̍. 

21Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ pīɔ̄ūwa᷅ŋndo̍ yɔ̄nu᷄ŋ wa᷅ŋnda̍ I̍sɔ̄lūɛ̄ī tɛ̍ɛ̄ŋ, nda̍ 
wāŋnda̍ Chu̍dā ve̍, mi̍ wāŋnda̍ I̍sɔ̄lūɛ̄ī a̍ lo᷅ o̍ ko̍ŋ ma̍ sīīŋgūū Chɛ̄lōbo̍wām po̍ 
Ne̍ba̍tī wo̍ māsā bɛ̍ndōo̍ le̍ I̍sɔ̄lūɛ̄ī. Kɛ̍ mi̍ Chɛ̄lōbo̍wām ndo̍ ho̍ō fa̍ŋā wāŋnda̍ 
I̍sɔ̄lūɛ̄ī o̍ nɛ̄i̍ Mɛ̄lɛ̄ka̍ Ya̍a̍wɛ̄ɛ̄ wo̍ chōo̍, mbo̍ tōsā mi̍ wāŋnda̍ I̍sɔ̄lūɛ̄ī a̍ mu̍li᷄ŋ sɔ̍ɔ̍ŋ 
yɔ̄ŋ wɔ̍ɔ̍ŋ su̍ma̍ŋgɛ̍ɛ̍ma̍ŋ bɛ̍ndo᷄ŋ tōsāa̍. 

22Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ Chɛ̄lōbo̍wām o̍ wa̍ tōsāa̍, mi̍ wāŋnda̍ ha̍ā ā tūāl 
Chɛ̄lōbo̍wām kɔ̄ɔ̄lī, nda̍ bɛ̍ɛ̍ ma̍ wā hīōūwɔ̄ɔ̍ lāchī a̍ ndu̍ tōsāa̍. 

23Ā lo̍ he̍ī tōsāa̍ ha̍a̍a̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍, mbo̍ tōsā mi̍ 
ya̍a̍mɔ̍ɔ̍wa̍a̍ ndāa̍ hu᷄ŋ ba̍su̍ ndā tɛ̍ɛ̍, ma̍ kūā a̍ nda̍ o̍ chɛ̄le̍ŋ ni᷄ŋ, mɛ̄ɛ̍ ndu̍ o̍o̍ di̍mi̍ 
yɛ̍. Ndu̍yɛ̍, nyɛ̄ Mɛ̄lɛ̄ka̍ dɔ̄ū sīndɛ̄ bu̍ɛ̍i̍yāā ndūa̍a̍ su̍a̍ā le̍ ndu̍ wa̍ o̍ lāsōndō ma̍ 
dīmī wo̍ ndu̍ wa̍ ko̍ŋ ni̍. I̍sɔ̄lūɛ̍i̍ya̍ kpo̍u̍, ma̍ bīū nda̍ ma̍ kūā a̍ nda̍ o̍ chɛ̄le̍ŋ ni᷄ŋ o̍ 
lɛ̄ŋndē Āsi̍i̍līāāle̍ŋ ni᷄ŋ. Ndu̍yɛ̍ a̍ te̍le̍ŋndo̍ ho̍ō bɛ̍ɛ̍, I̍sɔ̄lūɛ̍i̍ya̍ ā ti᷄ŋ ā chō wɔ̄ o̍ chɛ̄lē 
lēŋ ni᷄ŋ. 

A̍ mɛɛ̄ ̍Āsii̍l̍īāŋnda̍ lōōku̍ īchāli ̍o̍ lɛŋ̄ndē Is̍ɔl̄ūɛi̍l̍e̍ŋ niŋ᷄ yɛ ̍o̍kɔɔ̄ ̄
24O̍ ko̍ŋ kɔ̍ɔ̍lī, mi̍ māsā bɛ̍ndōo̍ o̍ lɛ̄ŋndē le̍ŋ ni᷄ŋ Āsi̍i̍līāā o̍ chu̍ā wāŋnda̍ o̍ chi̍e̍e̍ŋ 
māĀsi̍i̍līāā wo̍ŋ ŋ̄ ti᷄ŋ, mu̍ŋ yɔ̍nūŋ ni̍ māā Ba̍bi̍lɔ̄ŋ, a̍ Ku̍tī, a̍ I̍vāā, a̍ Ha̍ma̍tī, a̍ 
Sɛ̄fa̍a̍vēm, mbo̍ kɔ̍ kɛ̍sī nda̍ o̍ chi̍o̍o̍ŋ Sāme̍e̍līāā, chi̍e̍e̍ŋ wāŋnda̍ I̍sɔ̄lūɛ̄ī a̍ wa̍ wo̍ŋ 
le̍ mā cha᷄l lo̍ŋ. Mi̍ wāŋnda̍ ha̍ā ā chūā ni̍ko̍ Sāme̍e̍līāā a̍ chi̍o̍o̍ŋ ŋ̄ pīlɔ̍ŋ I̍sɔ̄lūɛ̄ī māā 
chi̍e̍e̍ŋ nda̍, ma̍ wā īchāli̍ lo̍ŋ. 

25Kɛ̍ mɛ̄ɛ̍ nda̍ kūɛ̄ a̍ wāŋnda̍ ha̍ā o̍ tāse̍la̍ ndɔ̄ɔ̍, wāŋnda̍ ha̍ā nda̍ a̍a̍ so̍o̍lūū Mɛ̍lɛ̄ka̍ 
Ya̍a̍wɛ̄ɛ̄ le̍. Le̍ he̍ī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ kpɔ̍kūŋnda̍, ma̍ hu᷄ŋ de᷅l nda̍ chōo̍ ma̍ 
dīū wāŋnda̍ ā ti᷄ŋ nda̍ tɛ̄ɛ̄ŋ. 

26Mi̍ wāŋnda̍ kɔ̍ di̍mūl māsāa̍ Āsi̍i̍līāā āā, “Wānāā ŋ̄ yɛ̄ɛ̄ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ le̍ 
mā kɔ̍ cha᷅l lo̍ŋ nda̍, ā si̍nā sa̍wāla̍ cho̍ a̍ mɛ̄lɛ̄ka̍ cho̍ o̍ lɛ̄ŋndē lēŋ ni᷄ŋ ndo̍ o̍kɔ̄ɔ̄ la̍ŋ 
te̍. O̍ ko̍ŋ, mi̍ Mɛ̄lɛ̄ka̍ kōŋ yɔ̄ŋ kpɔ̍kūŋnda̍ ma̍ hu᷄ŋ di̍ū wāŋnda̍ ā ti᷄ŋ nda̍ tɛ̄ɛ̄ŋ.” 

27Mɛ̄ɛ̍ māsāa̍ Āsi̍i̍līāā o̍ tu̍e̍ī sūɛ̍i̍ he̍ī, mbo̍ dīmī māā tē ō wa̍ le̍nde̍ pɛ̍, mɛ̄ɛ̍ ā sōli̍ 
wa̍nāā sōlīāā lāsa̍lāā nda̍ chɛ᷄ŋ I̍sɔ̄lūɛ̄ī ma̍ hūŋ a̍ nda̍ lo̍ŋ nda̍ ō pīlɛ̍, mā yɔ̍ŋ ndu̍ 
lo̍ŋ, mbō kɔ̍ wa᷅ a̍ wānāā kāŋ lātūlu̍, mbo̍ wa̍ nda̍ sāwāla̍ cho̍ a̍ mɛ̄lɛ̄ka̍ cho̍ o̍ 
lɛ̄ŋndē lēŋ ni᷄ŋ ndo̍ o̍kɔ̄ɔ̄ la̍ŋ pɛ̄ɛ̄kōo̍. 

28O̍ ko̍ŋ, ma̍ sōlī wānā pi᷅lɛ̍, wānāā sōlīāā lāsa̍lāā nda̍ chɛ᷄ŋ Sāme̍e̍līāā wa̍ tɛ̄ɛ̄ŋ, ma̍ 
yɔ̄ŋ ndu̍, mbo̍ kɔ̍ wa᷅ Bɛ̍tɛ̄ɛ̄l chi̍e̍e̍, le̍ mbō pɛ̄ɛ̄ku̍ wāŋnda̍ Āsi̍i̍līāā mɛ̄ɛ̍ nda̍ sōōlūū 
Mɛ̍lɛ̄ka̍ Ya̍a̍wɛ̄ɛ̄ yɛ̍. 

29Kɛ̍ a̍ ko̍ŋ kpo̍u̍, wāŋnda̍ Āsi̍i̍līāā a̍ wa̍ wɔ̄ hīōūwɔ̄ɔ̍ lāchī a̍ mɛ̄lɛ̄ka̍ā ndāā yɛ̍ yi̍a̍a̍ 
nda̍ a̍a̍ so̍o̍lūū o̍ lɛ̄ŋndē ndāle̍ŋ ni᷄ŋ nda̍ tōōsīa̍a̍ mā sōōlūū nda̍. Ma̍ bīī ma̍ tōōsīāā 
mɛ̄lɛ̄ka̍ā ndāā yɛ̍ yi̍a̍a̍ ka̍ŋ, ma̍ kɛ̄sī nda̍ o̍ chi̍e̍e̍ŋ yɛ̍ yɛ̍ŋ nda̍ wa̍ wo̍ŋ, o̍ fo̍ndāŋndā 
lāsōōlu̍u̍la̍ wāŋnda̍ Sāme̍e̍līāā nda̍ a̍a̍ ta̍ŋgu̍l ta̍ŋ. 

30Wānāa̍ chɛ̍ŋ Ba̍bi̍lɔ̄ŋ chi̍e̍e̍ wa̍ nda̍ ki̍nɛ̍i̍, nda̍ mɛ̄lɛ̄ka̍ nda̍ a̍a̍ so̍o̍lūū wo̍ dīōlā 
ndɔ̄la̍ŋ la̍ wa̍ ni̍ āā, Sūkɔ̄tī Bɛ̍nɔ̍tī, wānāa̍ chɛ̍ŋ Ku̍tī chi̍e̍e̍ wa̍, nda̍ mɛ̄lɛ̄ka̍ nda̍ a̍a̍ 
so̍o̍lūū wo̍ dīōla̍ ndɔ̄la̍ŋ la̍ wa̍ ni̍ āā, Nɛ̍kāl. Wānāa̍ chɛ̍ŋ Ha̍ma̍tī wa̍ mɛ̄lɛ̄ka̍ ndāa̍ 
dīōlā ndɔ̄la̍ŋ la̍ wa̍ ni̍ āā, A̍si̍mā. 

31Wānāa̍ chɛ̍ŋ I̍vāā wa̍ mɛ̄lɛ̄ka̍ā ndāa̍ ō pīlɔ̍ɔ̍ dīōla̍ŋ āā Nībīha̍a̍sī, ō pīlɔ̍ɔ̍ dīōla̍ŋ 
āā, Tāāta̍kī. Wānāa̍ chɛ̍ŋ Sɛ̍fa̍a̍vēm nda̍ mɛ̄lɛ̄ka̍ā ndāa̍ ō pīlɔ̍ɔ̍ dīōla̍ŋ āā, 
Ādūlūāmɛ̍lɛ̍kī, ō pīlɔ̍ɔ̍ dīōla̍ŋ āā, Ānāmɛ̍lɛ̍chī. Wāŋnda̍ ha̍ā nda̍ nda̍, chūāūwāā 
ndāa̍ nda̍ a̍a̍ so̍lī sa̍lālā lūāmāāla̍ŋ o̍ mɛ̄lɛ̄ka̍ā ndāā ka̍ŋ lo̍ ni̍. 

32-33Wāŋnda̍ Āsi̍i̍līāā a̍ wa̍ bɛ̍ɛ̍ o̍ lɛ̄ŋndē I̍sɔ̄lūɛ̍i̍le̍ŋ nde᷅ŋ ni᷄ŋ ni̍, kɛ̍ ā pūɛ̄ɛ̄nu̍ŋ a̍ ka̍a̍ 
wa̍ o̍ lɛ̄ŋndē ndāle̍ŋ ni᷄ŋ ndo̍ le̍. Ā wa̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍, mā sōōlūū vɛ̍lɛ̄ 
mɛ̄lɛ̄ka̍ā ndāā yɛ̍ yi̍a̍a̍ ha̍ā. Ndu̍yɛ̍ ku̍ndā, o̍ ku̍ndā nda̍ a̍a̍ nɔ̍ wānāā sōlīāā lāsa̍lāa̍, 
ā nda̍ a̍a̍ so̍lī sa̍lāla̍ŋ o̍ sōōlu̍u̍la̍ ndāla̍ yɛ̍ yɛ̍la̍ŋ o̍ mɛ̄lɛ̄ka̍ā ndāa̍ ha̍ā lo̍ wa̍. 

34Pāa̍le̍ hāūle̍ŋ nde᷅ŋ bɛ̍ɛ̍, wāŋnda̍ ha̍ā ā chō wɔ̄ o̍ ka̍ā ndāa̍ ho̍ō chōo̍. Ā chō 
Mɛ̄lɛ̄ka̍ Ya̍a̍wɛ̄ɛ̍ sōōlūūwo̍, ā chō vɛ̄lɛ̄ mɛ̄lɛ̄ka̍ā ndāa̍ ha̍ā sōōlūūwo̍. Che̍kɔ̍pū, ō 
Mɛ̄lɛ̄ka̍ ndu̍ o̍o̍ ke̍ vɛ̄lɛ̄ dīōla̍ŋ āā I̍sɔ̄lūɛ̄ī yo̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, 
nda̍ yɔ̍nūŋ māā wāŋnda̍ I̍sɔ̄lūɛ̄ī ni̍, sāwā o̍ sāwā Mɛ̄lɛ̄ka̍ Ya̍a̍wɛ̄ɛ̄ o̍ ke̍ nda̍, a̍ nyɛ̄ o̍ 

nyɛ̄ o̍ di̍mu̍l nda̍ le̍ tōsāa̍, wāŋnda̍ Āsi̍i̍līāā a̍ chɛ̍l mā chūa̍ sāwāla̍ la̍ŋ, ndu̍yɛ̍ mā 
tōsa̍ nyɛ̄ Mɛ̄lɛ̄ka̍ dīmi̍ ko̍ŋ le̍ tōsāa̍ wo̍ le̍. 

35Mi̍ Mɛ̄lɛ̄ka̍ Ya̍a̍wɛ̄ɛ̄ o̍ yi̍ī kpe̍ma̍a̍ a̍ wāŋnda̍ I̍sɔ̄lūɛ̄ī, mbo̍ dīmūl nda̍ āā, “Ō fūla̍ o̍ 
ya̍ kɔ̍ɔ̍lī, lā tu̍ndu᷄ŋ mɛ̄lɛ̄ka̍ o̍ mɛ̄lɛ̄ka̍ chēle̍ŋ lāchī mī lā sōōlu̍u̍ ndu̍ le̍. Lā sa̍a̍ŋgīāl 
mɛ̄lɛ̄ka̍ o̍ mɛ̄lɛ̄ka̍ chēle̍ŋ mī lā sōli̍ lāsa̍lā o̍ ndu̍ lo̍ le̍. 

36Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ a̍ kpāāya̍ nī bɛ̍ndōo̍ 
wo̍, ya̍ pīlɛ̍ kpe̍ nya̍ nɔ̄ ni̍ mī lā tūndu᷄ŋ la̍chi̍, mī lā sōōlu̍u̍ ya̍, ndu̍yɛ̍ mī lā sōli̍ 
sa̍lāla̍ŋ o̍ ya̍ lo̍. 

37Kɛ̍ ō fūla̍ o̍ ya̍ Mɛ̍lɛ̄ka̍ kɔ̄ɔ̄lī, lā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ te̍. Nyɛ̄ o̍ nyɛ̄ 
sāwāla̍ nīla̍ ya̍ I̍ po̍o̍nyi̍a̍l nya̍ la̍ŋ lā dīmi̍, a̍ nyɛ̄ o̍ nyɛ̄ ya̍ I̍ di̍mi̍ le̍ tōsāa̍, lā wa̍ ndu̍ 
tōsāa̍ le̍ te̍le̍ŋ o̍ te̍le̍ŋ. 

38Lā wa̍ lōōnɔ᷄ŋndo̍ a̍ kpe̍ma̍ ya̍ I̍ yi̍i̍ a̍ nya̍ wo̍ o̍kɔ̄ɔ̄ pɛ̄ŋgu̍ o̍ pɛ̄ŋgu̍, lā so̍o̍lūū 
mɛ̄lɛ̄ka̍ o̍ mɛ̄lɛ̄ka̍ chēle̍ŋ te̍. 

39Mɛ̄ɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ mī lā sōōlu̍u̍. Ya̍ Mɛ̍lɛ̄ka̍ ya̍ ba̍ŋā nya̍ 
ya̍a̍mɔ̍ɔ̍wa̍a̍ nyāa̍ o̍ bā ni̍.” 

40Kɛ̍ wāŋnda̍ Āsi̍i̍līāā, a̍ ku̍ɛ̄ ha̍ā cha᷄lle̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍, ā tōsa̍ nyɛ᷅ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ho̍ō I̍sɔ̄lūɛ̍i̍ya̍ le̍ tōsāa̍ wo̍ le̍. Ka̍ālā ndāla̍ nda̍ wa̍ chōo̍ o̍ 
lɛ̄ŋndē ndāle̍ŋ ni᷄ŋ ndo̍, ā fēŋa̍ŋ le̍cho̍ō le̍. 

41Wāŋnda̍ ha̍ā, ā wa̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍, kɛ̍ ndu̍yɛ̍, ā pūɛ̄ɛ̄nu̍ŋ a̍ mɛ̄lɛ̄ka̍ā 
ndāa̍ nda̍ a̍a̍ so̍o̍lūū o̍ lɛ̄ŋndē ndāle̍ŋ ni᷄ŋ nda̍ o̍kɔ̄ɔ̄ le̍. Ndu̍yɛ̍ a̍ pāa̍le̍ hāūle̍ŋ nde̍ŋ 
bɛ̍ɛ̍ wāŋnda̍ ha̍ā, chūāā ndāa̍, a̍ chūāā ndāā ma̍māa̍ ā chō wɔ̄ o̍ ka̍ā fi̍nyāā ndāā 
ka̍ŋ chōo̍. 

Māsāā Bɛ̍ndūāā Di̍iŋ̍ Ndūa̍a̍ 18 

Sɔɔ̄ŋ̍ yɔn̍u̍ŋ o̍ māsāle̍ Hɛs̄ɛk̄iy̍ā le̍ŋ bɛŋ̄gu̍ wo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 29:1, 2; 31:1) 

1Wɔ̄sī Hōōsi̍a̍ā, po̍ Ɛ̍lāā wo̍ ō chīŋa̍ wɔ̄sīla̍ŋ lā yāa̍ o̍ lēmāsā I̍sɔ̄lūɛ̄ī yo̍, wɔ̄sī kōŋ 
Hɛ̄sɛ̄ki̍yā po̍ E̍ha̍a̍sī wo̍ ō sīmnu᷄ŋ ma̍sāa̍ le̍ lɛ̄ŋndē Chu̍dāle̍ŋ ni̍. 

2Hɛ̄sɛ̄ki̍yā wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ ma̍sāa̍ le̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ bi̍dīi̍ŋ a̍ lā ŋɔ̄ma̍hīɔ̍ɔ̍lu̍, chi̍e̍e̍ le̍bo᷅llo̍ le̍ 
lɛ̄ŋndē Chu̍dāle̍ŋ. Hɛ̄sɛ̄ki̍yā ko̍ŋ yɛ̄, kāla̍ ndɔ̍ wa̍ Ābi̍chā ni̍, chūa̍ Sɛ̄kāla̍yā wo̍. 

3Ndu̍yɛ̍ Hɛ̄sɛ̄ki̍yā o̍ wa̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Nɛ̄i̍ Dēēve̍ fi̍nyā ndɔ̄ ma̍mā o̍ 
wa̍ chōo̍ wo̍, nɛ̄ī ko̍ŋ ko̍ni̍ ndu̍ bɛ̍ɛ̍ to᷅l kɔ̄ɔ̄lī ni̍. 

4Fo̍ndāŋndā lāsōōlu̍u̍la̍ wāŋnda̍ nda̍ a̍a̍ ta̍ŋgu̍l le̍ mɛ̄lɛ̄ka̍ā ndāa̍ yɛ̍ yi̍a̍a̍ sōōlūūwo̍ 
la̍ŋ, mbo̍ tɛ̄ɛ̄mbūū la̍ŋ kpo̍u̍. O̍ ko̍ŋ kɔ̍ɔ̍lī, nyɛ̄lā nda̍ sīmi̍ a̍ pōūta̍ŋ māā māsūŋgbu̍ 
mā sōōlūū la̍ŋ māā mɛ̄lɛ̄ka̍ā ndā la̍ŋ, mbo̍ pēsī pēsī la̍ŋ kpo̍u̍. Nyɛ̄lā wāŋnda̍ nda̍ 
a̍a̍ to̍o̍si̍a̍a̍ māā māsūŋgbu̍, le̍ mɛ̄lɛ̄ka̍ nda̍ nɔ̍ dīōla̍ŋ āā, A̍si̍ɛ̍lūā wo̍ sōōlūūwo̍ lo̍ŋ 
nda̍ŋ, mbo̍ tɛ̄ɛ̄mbūū la̍ŋ kpo̍u̍. O̍ ko̍ŋ kɔ̍ɔ̍lī, kɛ̄ū Mūu̍sē ndu̍ o̍o̍ tu̍u̍la̍ sīndɛ̄ a̍ chīli̍ŋi̍i̍ 

būlɔ̍ŋsīi̍ye̍, mbo̍ hēēlū ndu̍ o̍ po̍llo̍ ni᷄ŋ ndo̍, mbo̍ pēsī pēsī kɛ̄ū tūūlāā kōŋ kpo̍u̍. 
Kāni̍ fo̍ndōle̍, wāŋnda̍ I̍sɔ̄lūɛ̄ī nda̍ a̍a̍ chu̍a̍ ni᷅ŋ kɛ̄ū tūūlāā kōŋ māā mɛ̄lɛ̄ka̍ nda̍, 
mā lūām nyɛ᷅m chūŋ kɛ̄ndɔ᷄ŋ o̍ ndu̍ lo̍. Ma̍ kē ndu̍ dīōla̍ŋ āā Nɛ̄hu̍si̍tāŋ. 

5Mi̍ Hɛ̄sɛ̄ki̍yā o̍ du̍a̍ū tīīnda᷄ŋ ndɔ̄ɔ̍ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, Mɛ̄lɛ̄ka̍ I̍sɔ̄lūɛ̍i̍ya̍ ā 
pīɛ̄ī yo̍. Māsāa̍ ke̍e̍ku̍ o̍ lɛ̄ŋndē Chu̍dāle̍ŋ ni᷄ŋ nda̍ ki̍nɛ̍i̍, a̍ ke̍e̍ku̍ ndu̍ lāchī o̍ 
māsāle̍ŋ chōo̍ wa̍ ni̍, a̍ mɛ̍ɛ̍lu̍ sīmnɔ᷄ŋ ma̍sāa̍ ndu̍ kɔ̄ɔ̄lī wa̍ ni̍, māsā o̍ māsā o̍ do̍u̍ 
ti̍i̍nda᷄ŋ ndɔ̄ɔ̍ o̍ Mɛ̄lɛ̄ka̍ ni᷄ŋ māā Hɛ̄sɛ̄ki̍yā le̍. 

6Mi̍ Hɛ̄sɛ̄ki̍yā o̍ yɔ̄ŋgu᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ a̍ kɔ̄l ndɔ̄ɔ̍ kpo̍u̍. Ndu̍yɛ̍ ha̍a̍a̍ yōōmū 
ndɔ̄ɔ̍ mɛ̄ɛ̄lu̍la̍ŋ, ō fēŋa̍ŋ o̍ nɛ̄i̍ ndɔ̄ɔ̍ chōo̍ le̍. Nyɛ̄ o̍ nyɛ̄ sāwāla̍ Mɛ̄lɛ̄ka̍ ke̍ Mūu̍sē 
la̍ŋ lā dīmi̍ le̍ tōsāa̍, ō pīlɛ̍ bɛ̍ɛ̍ ō mɛ̄i̍ ndu̍ mbō kɛ̄ɛ̍ ndu̍ tōsā le̍. 

7Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ wa̍ ndu̍ kɔ̄ɔ̄lī. Nyɛ̄ o̍ nyɛ̄ ndu̍ o̍o̍ yɔ̍ɔ̍ ba᷅ le̍ tōsāa̍ bāa̍ ndu̍ 
o̍o̍ ti̍ū ni̍. Mbo̍ sīmūl māsā bɛ̍ndōo̍ Āsi̍i̍līāā, ndu̍yɛ̍ mbo̍ fūlā ndu̍ o̍ bā bɛ̄ŋgu̍, ndu̍ 
o̍o̍ me᷅l lɛ̍ māsāa̍ Āsi̍i̍līāā pāāwā o̍ pāāwā o̍ bā le̍. 

8Mbo̍ yām chi̍e̍e̍ŋ Fīli̍i̍tīāŋnda̍ kpo̍u̍, chɔ̍ŋ a̍ chi̍e̍e̍ŋ ndāŋ pɔ̍mbɔ᷄ŋ, mbo̍ kūā a̍ 
chi̍e̍e̍ŋ nda᷄ŋ nɔ̍ kpākīla̍ ka̍lā ka̍lālā bɛ̄ŋnda̍ŋ ndo̍ŋ, mbo̍ fu̍u̍lūū le̍nde̍ a̍ Ka̍a̍sā 
chi̍e̍e̍, ndu̍yɛ̍ a̍ būŋgāŋ ndɔ᷄ŋ. 

9Wɔ̄sī Hɛ̄sɛ̄ki̍yā māsāa̍ Chu̍dā o̍ chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ lēmāsā Chu̍dā wo̍, wɔ̄sī 
kōŋ Māsā Bɛ̍ndōo̍ Sīālīma̍nɛ̍ɛ̍sā, o̍ wa̍ Āsi̍i̍līāā wo̍ ō hu᷄ŋ chi᷅ŋa̍la᷅ŋ I̍sɔ̄lūɛ̍i̍ya̍ a̍ 
sɔ̍ŋgɔ̍ɔ̍ ni̍, mbo̍ dūāū Sāme̍e̍līāā chi̍e̍e̍ le̍bo᷅llo̍ le̍ I̍sɔ̄lūɛ̄ī o̍ pi̍ŋndo̍ ni᷄ŋ kpɔ̍kɔ̍su̍. 
Wɔ̄sī māsāa̍ Hōōsi̍a̍ā, o̍ chi̍ŋa̍ wɔ̄sīla̍ŋ lā ŋɔ᷄mmɛ̍ū o̍ lēmāsā I̍sɔ̄lūɛ̄ī yo̍, wɔ̄sī kōŋ 
sūɛ̍i̍ he̍ī ī yɔ̄nu̍ŋ ni̍. 

10Le̍ wɔ̄sīla̍ŋ lā yāa̍ pūa̍a̍ chɔ̄ūwa̍ Āsi̍i̍līāā a̍ wa̍ Sāme̍e̍līāā ā bālāā kpɔ̍kɔ̍su̍, mā 
chīŋa̍la᷅ŋ wa᷅ŋnda̍ Sāme̍e̍līāā. Mɛ̄ɛ̍ wɔ̄sīla̍ŋ lā hīōū lā tīɔ̍ɔ̍ŋ, o̍ yāa̍ ndɔ̄ɔ̍ mɛ̄ɛ̄lu̍la̍ŋ 
Āsi̍i̍līāŋnda̍ bīī Sāme̍e̍līāā ni̍. Wɔ̄sī Hɛ̄sɛ̄ki̍yā māsāa̍ Chu̍dā o̍ chi̍ŋa̍ wɔ̄sīla̍ŋ lā 
ŋɔ᷄mpu᷅m o̍ lēmāsā wo̍, wɔ̄sī kōŋ Āsi̍i̍līāŋnda̍ bīī Sāme̍e̍līāā ni̍. Wɔ̄sī kōŋ kpe̍e̍kpe̍i̍ 
Hōōsi̍a̍ā māsāa̍ I̍sɔ̄lūɛ̄ī ō chīŋa̍ wɔ̄sīla̍ŋ lā ŋɔ̍ma̍hīɔ̍ɔ̍lu̍ o̍ lēmāsā ni̍. 

11Mi̍ māsā bɛ̍ndōo̍ Āsi̍i̍līāā o̍ bi̍ū I̍sɔ̄lūɛ̍i̍ya̍, mbo̍ kūā a̍ nda̍ o̍ chɛ̄le̍ŋ ni᷄ŋ o̍ lɛ̄ŋndē 
Āsi̍i̍līāāle̍ŋ ni᷄ŋ, mbo̍ kɛ̄sī nda̍ o̍ fo̍ndāŋndā yɛ̍ yɛ̍la̍ŋ. Mɛ̄ɛ̍ o̍ kɛ̍si̍ ā ti᷄ŋ Ha̍lā chi̍e̍e̍, 
mbo̍ kɛ̄sī ha̍ā o̍ Pīo̍o̍ Ha̍bɔ̄ɔ̄ kɔ̍ŋgɔ̍ o̍ būŋgɛ̄ī Ko̍sāŋnde̍ ni᷄ŋ, o̍ ko̍ŋ kɔ̍ɔ̍lī, mbo̍ kɛ̄sī 
ha̍ā o̍ chi̍o̍o̍ŋ o̍ būŋgɛ̄ī Me̍dīāā ve̍ ni᷄ŋ. 

12Le̍ sa̍bū he̍ī ī yɔ̄nu̍ŋ a̍ I̍sɔ̄lūɛ̍i̍ya̍ wo̍ cho̍ ni̍ māā le̍ mɛ̄ɛ̍ I̍sɔ̄lūɛ̍i̍ya̍ ā sōli̍ Mɛ̄lɛ̄ka̍ 
Ya̍a̍wɛ̄ɛ̄, o̍ cho̍ Mɛ̄lɛ̄ka̍ ndāa̍ wo̍ dīōm ma̍ tɛ̄ɛ̄mbūū kpe̍ma̍ o̍ yi̍i̍ a̍ nda̍ wo̍ yɛ̍. Nyɛ̄ 
o̍ nyɛ̄ Mūu̍sē, bu̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ī dīmu̍l nda̍ le̍ tōsāa̍ o̍ sāwāla̍ Mɛ̄lɛ̄ka̍ ke̍ 
ndu̍ la̍ŋ ni᷄ŋ, ā chɛ᷄l mā tōsa̍ ndu̍ le̍. Ā ye̍ŋ bɛ̍ɛ̍ ni᷅la̍ŋ o̍ nyɛ̄ sāwāla̍ la̍ŋ lā dīmi̍ wo̍ le̍. 

A̍ mɛɛ̄ ̍Āsii̍l̍īāŋnda̍ kɔŋ̄gɔl̍a̍ŋ wa᷅ŋnda̍ Chūlu̍sɛl̄ɛm̄ yɛ ̍
(Ko̍lo̍ni̍kō Di̍i̍ŋ Ndɔ̄ɔ̍ 32:1-19; Āīsa̍yā 36:1-22) 

13Wɔ̄sī Māsā Bɛ̍ndōo̍ Hɛ̄sɛ̄ki̍yā o̍ chi̍ŋa̍ wɔ̄sīla̍ŋ tɔ̍ a̍ lā hīɔ̍ɔ̍lu̍ o̍ lēmāsā Chu̍dā wo̍, 
wɔ̄sī kōŋ mi̍ Sɛ̄nāchɛ̍lu̍i̍bī, Māsā Bɛ̍ndōo̍ le̍ Āsi̍i̍līāā o̍ chu̍ā pūa̍a̍ ndūa̍a̍ chɔ̄ūwa̍ 

ma̍ hu᷄ŋ chi᷅ŋa̍la᷅ŋ chi̍e̍e̍ŋ wa̍ ŋ̄ bɛ̄ɛ̄ndīāā ŋ̄ kālā ka̍lā o̍ lɛ̄ŋndē Chu̍dāle̍ŋ ni᷄ŋ ndo̍ŋ, 
ndu̍yɛ̍ ma̍ bīī mu̍ŋ kpo̍u̍. 

14O̍ ko̍ŋ, mi̍ Hɛ̄sɛ̄ki̍yā o̍ yɔ᷅ŋ māsāa̍ Āsi̍i̍līāā dīōmnde̍ŋ nāa̍ o̍ wa̍ La̍ki̍sī chi̍e̍e̍ wa̍, 
mbo̍ dīmūl ndu̍ āā, “Fāllo̍, I̍ tɛ̍ɛ̍mbu̍u̍ a̍ nūm. Yāndi̍i̍ chu̍a̍ pu̍a̍a̍ nu̍m ā chɔ̄ūwa̍ mī 
lā mīīŋgu̍. Nyɛ̄ o̍ nyɛ̄ ŋ̄ vēēlu̍ ya̍ chōo̍ pɛ̍ I̍ nɔ̍lā mī yɔ̍ŋgu̍.” Ndu̍yɛ̍ mi̍ māsāa̍ Āsi̍i̍līāā 
o̍ lo᷅ o̍ ko̍ŋ, mbo̍ vēēlū ndu̍ nyɛ̄ sɔ̄lāa̍ chōo̍ ka̍ni̍ŋ hu̍mbo᷄ŋ lūsu̍llo̍ le̍ pa᷅ŋnda̍ŋ 
wāa̍la̍ŋ bi̍dīi̍ŋ a̍ lā tīɔ̍ɔ̍ŋ, a̍ kɛ̄mɔ̄ɔ̍ lē ŋūɛ̍ɛ̍nu̍ (22,500), o̍ ko̍ŋ kɔ̍ɔ̍lī, a̍ ko̍o̍līi̍yo̍ŋ 
lūsu̍llo̍ le̍ pa᷅ŋnda̍ŋ wāa̍la̍ŋ lā tīɔ̍ɔ̍ŋ, a̍ kɛ̄mɔ̄ɔ̍ lē dīi̍ŋ a̍ be̍le̍-ŋu̍ɛ̍ɛ̍nu̍ (2,250). 

15Ka̍ni̍ŋ hu̍mbu᷄ŋ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ŋ ni̍, ŋ̍ wa̍ o̍ fo̍ndā kɛ̄sīāā nyɛ̄ sɔ̄lāa̍ 
o̍ chīɛ̄ī lēmāsāa̍ ni᷄ŋ ndo̍ŋ ni̍, mi̍ Hɛ̄sɛ̄ki̍yā o̍ chu̍u̍ŋgīāā mu̍ŋ kpo̍u̍, mbo̍ kē māsāa̍ 
Āsi̍i̍līāā. 

16O̍ ko̍ŋ kɔ̍ɔ̍lī, dīōla̍ wa̍ o̍ chīɛ̍i̍ Mɛ̄lɛ̄ka̍a̍ la̍ŋ, ko̍o̍līi̍ŋ Māsā Bɛ̍ndōo̍ Hɛ̄sɛ̄ki̍yā ndu̍ 
o̍o̍ ho̍li̍ ho̍li̍ o̍ dīōla̍ lāŋ ndu̍yɛ̍, a̍ o̍ dīōlā lāŋ chōo̍ wo̍ŋ, mu̍ŋ bɛ̍ɛ̍ mbo̍ yāūvīāā mu̍ŋ 
kpo̍u̍, mbo̍ kē māsā bɛ̍ndōo̍ Āsi̍i̍līāā. 

17Kɛ̍ mi̍ māsāa̍ Āsi̍i̍līāā o̍ lo᷅ o̍ ko̍ŋ, mbo̍ yɔ̄ŋ pūa̍a̍ ya̍a̍wa̍a̍ wa̍ pūa̍a̍ ndūa̍a̍ chɔ̄ūwa̍ 
kpo̍u̍ bo᷅lle̍ŋ nda̍, a̍ pūa̍a̍ chɔ̄ūwa̍ ku̍ndā bɛ̄ndōo̍, chɔ̄nɔ᷄ŋndo̍ La̍ki̍sī chi̍e̍e̍. Mɛ̄ɛ̍ 
pūa̍a̍ chɔ̄ūwāā nda̍ vēm nda̍ ā fūūlu̍u̍ Chūlu̍sɛ̄lɛ̄m, ma̍ chūā nɛ̄ī bɛ̍ndu̍ ku̍ɛ̄ o̍ fo̍ndā 
tōōsīāā lākōlāa̍ wo̍, ma̍ sīm lo̍ŋ. Ku̍a̍tɛ̄i̍ nda̍ tōū o̍ nɛ̄ī ko̍ŋ mī mɛ̄ŋnda̍ŋ mā chāŋ o̍ 
pīo̍o̍ mālūāŋ mī mā kēēkū lo̍ŋ ndo̍, o̍ ku̍a̍tɛ̄i̍ ko̍ŋ īkɛ̄i̍ nda̍ si᷄m ni̍. 

18O̍ ko̍ŋ kɔ̍ɔ̍lī, ma̍ yɔ̄ŋ le̍ Māsā Bɛ̍ndōo̍ Hɛ̄sɛ̄ki̍yā. Mi̍ Hɛ̄sɛ̄ki̍yā o̍ lo᷅ o̍ ko̍ŋ, mbo̍ vi̍ām 
lāŋgba̍ā ndūāā ka᷅lla̍ nda̍ ya̍a̍ le̍ mā kōma̍l nda̍. Lāŋgba̍ā ndūāā ka̍lāā o̍ ve᷅m nda̍ 
nda̍ wa̍ ha̍ā ni̍. Īlīa̍a̍kīm, po̍ Hɛ̄li̍kīāā wo̍, o̍ wa̍ chīɛ̄ī lēmāsāa̍ bōlle̍ŋ ndo̍, a̍ Si̍ɛ̍bi̍nā, 
wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ, a̍ Cho̍wāā, po̍ A̍sa̍fī wo̍, wāna̍ ndu̍ o̍o̍ ma̍ndā 
ya̍u̍la̍ sɔ̍ɔ̍ŋ lēlɛ̄ŋndo̍ŋ ndo̍. 

19Mi̍ bōlīī pūa̍a̍ chɔ̄ūwāā māsāa̍ Āsi̍i̍līāā o̍ ve᷅m nda̍, ō pīlɛ̍ dīmūl lāŋgba̍ā kālāā 
Hɛ̄sɛ̄ki̍yā o̍ ve᷅m nda̍ āā, “Lā kɔ̍ di̍mūl Hɛ̄sɛ̄ki̍yā māā nyɛ̄ māsā bɛ̍ndōo̍ Āsi̍i̍līāā o̍ 
di̍mi̍ wo̍ ndu̍ cho̍ ho̍ō ni̍. Ō dīmi̍ āā, ‘Hɛ̄sɛ̄ki̍yā, ō yɛ̄ɛ̍nɛ̍ ŋ̄ tīīnda̍ŋ yɛ̍ ma̍ yīya᷄ŋ māā 
i̍ ti̍ū nu̍m bā le̍? 

20Ā nɔ̄ o̍ kɔ̄l māā sōndō bɛ̄ndōo̍ ndu̍ cho̍ tāāsi̍o̍o̍ nɔ̄ɔ̍, a̍ kpāāyāa̍ le̍ chɔ̄ūwo̍ ni̍? Ō 
nɛ̄ɛ̍nɛ̍ ŋ̄ tīīnda̍ŋ yɛ̍, māā ō nɔ̄lā mbō māla̍ nu̍m mā si̍mu̍l Āsi̍i̍līāŋnda̍ mā fu̍la̍ nda̍ 
o̍ bā bɛ̄ŋgu̍? 

21Bāā I̍chi̍pī ŋ̄ tīīnda̍ŋ le̍ nya̍ mālāa̍ ni̍? Lēlɛ̄ŋ o̍ lēlɛ᷄ŋ le̍ dɔ̍ū tīīnda᷄ŋndo̍ o̍ māsāa̍ 
I̍chi̍pī ni̍ŋ le̍ ndu̍ mālāa̍ sɔ̄lāa̍ o̍ bā pɛ̍, lɛ̄ŋndē lēŋ lē hūīnu̍ŋ, fo̍ndōle̍, mɛ̄ɛ̍ wāŋndo̍ 
ō lō nu̍a̍ā kɔ̄la̍ŋ a̍ tīnda̍a̍, mī tīnda̍ ko̍ŋ ō yo᷄m ndu̍ o̍ bā, mbō tɛ̄nda̍ ndu̍ bāa̍ yɛ̍, 
le̍nde̍ māsāa̍ I̍chi̍pī o̍ cho̍ ni̍. Ō cho̍ wa᷅na̍ wānā dɔ̍ū tīīnda᷄ŋ o̍ ndu̍ ni̍ŋ le̍ nu̍m mālā 
le̍.’ ” 

22Mi̍ bōllē pūa̍a̍ chɔ̄ūwa̍ Āsi̍i̍līāā ō hīāū lāchī a̍ sūɛ̍i̍, mbo̍ dīmī āā, “Yālāā nya̍ dīmī 
māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ nyāa̍ wo̍, māā ndu̍ nya̍ tīīnda̍ŋ le̍ nya̍ mālāa̍ ni̍, 
mɛ̄ɛ̍ lā hūīnu̍ŋ vɛ̍lɛ̄. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ ko̍ŋ, sōōlu̍u̍la̍ ndɔ̄la̍ŋ, a̍ 

ma̍āŋndā ndɔ̄la̍ŋ, la̍ŋ Hɛ̄sɛ̄ki̍yā o̍ tɛ̍ɛ̍mbu̍u̍ ni̍, mbo̍ dīmūl wāŋnda̍ Chu̍dā, a̍ 
wāŋnda̍ Chūlu̍sɛ̄lɛ̄m, māā o̍ ma̍āŋndo̍ Chūlu̍sɛ̄lɛ̄m ndu̍ pīlɛ̍ kpe̍ nda̍ nɔ̄ ni᷅ŋ ni̍ mā 
sōōlu̍u̍. 

23I̍ si̍m mi̍ ki̍a̍lū nya̍ īchīɛ̄ɛ̄ le̍ māsā bɛ̍ndōo̍ le̍ Āsi̍i̍līāā. O̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
ki̍nɛ̍i̍, tē lā nɔ̄ pɛ̍ pu̍a̍a̍ chɔ̄ūwāa̍ sɔ̍ŋgā o̍ su̍a̍a̍ chōo̍ wa̍ wāa̍la̍ŋ lā tīɔ̍ɔ̍ŋ, i̍ nɔ̍lā mī 
ke̍ pūa̍a̍ chɔ̄ūwāā ka̍ŋ su̍a̍ā chɔ̄ūwa̍ wāa̍la̍ŋ lā tīɔ̍ɔ̍ŋ (2,000) mā wa̍ sɔ̍ŋgɔ̄ɔ̍ lēcho̍ō. 

24Ā yɔ᷄ŋ bɛ̍ɛ̍ mī lā chūūŋgi̍a̍a̍ pūa̍a̍ nyāa̍ chɔ̄ūwa̍ kpo̍u̍ na̍a̍ pi᷅lɛ̍, ku̍ndā so̍vɛ̄i̍ya̍a̍ 
māsānɔ̍ nūu̍ o̍ nɔ̍ bɛ̍ɛ̍ kpa̍a̍yā le̍ wo̍, lā nɔ̍lā mī lā sīmu̍l ndu̍ mī lā yēm ndu̍ le̍. 
Māsāa̍ I̍chi̍pī o̍ ke̍ nya̍ bɛ̍ɛ̍ nyɛ̍lā su̍a̍a̍ ā nāŋ nda̍ŋ, o̍ ko̍ŋ kɔ̍ɔ̍lī, mbō ke̍ nya̍ pūa̍a̍ 
chɔ̄ūwāa̍ sɔ̍ŋgā o̍ su̍a̍a̍ chōo̍ wa̍, lā nɔ̍lā mī lā yēm ku̍ndā pūa̍a̍ nāa̍ nɔ̍ ko̍ŋ kpa̍a̍yā 
le̍ wo̍ le̍. 

25Yīya᷄ŋ nyāa̍ cho̍ ni̍ māā, a̍ kpāāya̍ nāa̍ na̍a̍ pi̍la̍a̍ na̍a̍ ŋ̄ hu᷄ŋ de᷅l lɛ̄ŋndē nyāle̍ŋ 
chōo̍ ni̍, mi̍ ŋ̄ tɛ̄ɛ̄mbu̍u̍ le̍ŋ, māā ō cho̍ Mɛ̍lɛ̄ka̍ Ya̍a̍wɛ̄ɛ̄ le̍ o̍ ke̍ na̍a̍ kpāāyā ko̍ŋ te̍? 
Lā sīna̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ o̍ ve᷅m na̍a̍ ni̍, le̍ mī ŋ̄ hu᷄ŋ de᷅l 
lɛ̄ŋndē nyāle̍ŋ chōo̍ mī ŋ̄ tɛ̄ɛ̄mbu̍u̍ le̍ŋ.” 

26O̍ ko̍ŋ, mi̍ Īlīa̍a̍kīm, a̍ Si̍ɛ̍bi̍nā a̍ Cho̍wāā, lāŋgba̍ā kālāā Māsā Bɛ̍ndōo̍ Hɛ̄sɛ̄ki̍yā 
o̍ ve᷅m nda̍ ā di̍mūl bōllē pūa̍a̍ chɔ̄ūwa̍ Āsi̍i̍līāā āā, “Yāndi̍i̍ fāllo̍, so̍o̍ nāa̍ na̍a̍ chūā 
o̍ A̍lu̍a̍ma̍i̍kīi̍ye̍ ni᷄ŋ. Na̍a̍ bɛ̍ɛ̍ ŋ̄ tūɛ̄ī Ālu̍a̍ma̍i̍kīi̍ye̍. Su̍a̍ā o̍ Hi̍būlūi̍ye̍ ni᷄ŋ te̍, yɔ̄ŋi̍ 
wānāa̍ cho̍ o̍ kpākīo̍o̍ chōo̍ wa̍ kpo̍u̍ ā tu̍e̍i̍ nyɛ᷅ ŋ̄ chō dīmīo̍o̍ wo̍.” 

27Kɛ̍ mi̍ bōllē pūa̍a̍ chɔ̄ūwa̍ Āsi̍i̍līāā o̍ di̍mūl nda̍ āā, “Yīya᷄ŋ nyāa̍ cho̍ ni̍, māā nya̍ 
cho̍ ha̍ā na̍nu᷄ŋ nda̍ a̍ māsa̍ nyāa̍, māā o̍ nya̍lo̍ ko̍ni̍ māsāa̍ ō vēm na̍a̍ ni̍ le̍ mī ŋ̄ 
hu᷄ŋ di̍mūl nya̍ dīōmnda̍ŋ nda᷅ŋ? Ō cho̍ ko̍ o̍ nya̍lo̍ le̍ o̍ ve᷅m na̍a̍ le̍. Nya̍ ni̍, a̍ wānāa̍ 
cha̍l ha̍ā o̍ kpākīo̍o̍ chōo̍ wa̍, o̍ nya̍lo̍ kpo̍u̍ o̍ ve᷅m na̍a̍ ni̍, le̍ mī ŋ̄ hu᷄ŋ di̍mūl nya̍ 
dīōmnda̍ŋ nda᷅ŋ mī wānā o̍ wānā fe̍e̍ o̍ tu̍e̍ī. Wānāa̍ cha̍l ka̍ŋ o̍ kpākīo̍o̍ chōo̍ wa̍ 
ni̍, nya̍ ni̍, te̍le̍ŋ cho̍ fūūlūū nya̍ kpo̍u̍ mī lā hu᷄ŋ di̍ō pōōlā nyāla̍ŋ, o̍ ko̍ŋ kɔ̍ɔ̍lī, mī 
lā ko᷄l tūīīli̍mā nyāa̍ŋ.” 

28O̍ ko̍ŋ kɔ̍ɔ̍lī, mi̍ bōllē pūa̍a̍ chɔ̄ūwa̍ Āsi̍i̍līāā o̍ cha̍ŋ i̍si̍si̍, mbo̍ vēēlū wānāa̍ wa̍ o̍ 
sāāsa̍ chi̍o̍o̍ chōo̍ wa̍ chōo̍ cho̍o̍ o̍ Hi̍būlūi̍ye̍ ni᷄ŋ. Mbo̍ dīmūl nda̍ āā, “Lā ya᷄ŋ ni᷅la̍ŋ, 
mī lā tūēī nyɛ̄ māsā bɛ̍ndōo̍ kpo̍u̍, o̍ cho̍ māsāa̍ le̍ Āsi̍i̍līāā wo̍ ō dīmi̍ wo̍. 

29Ō dīmi̍ māā lā chɛ᷅l mī Māsā Bɛ̍ndōo̍ Hɛ̄sɛ̄ki̍yā o̍ hu̍i̍ nya̍ le̍. Hɛ̄sɛ̄ki̍yā o̍ nɔ̍lā mbō 
chīīndi̍a̍a̍ yōōmūlā nyāla̍ŋ te̍. 

30Ō dīmu̍l nya̍ bɛ̍ɛ̍ māā, Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ chīīndīāā, ō cho̍ chɛ̍lɔ̄ɔ̄ mī māsā 
bɛ̍ndōo̍ Āsi̍i̍līāā o̍ hu̍ŋ bi̍ī chi̍o̍o̍ ho̍ō le̍. Ō dīmu̍l nya̍ bɛ̍ɛ̍ le̍nde̍, lā la̍a̍la᷄ŋ a̍ nyɛ̄ o̍ 
di̍mi̍ ko̍ŋ ndo̍ mī lā tīīnda̍ŋ Mɛ̍lɛ̄ka̍ Ya̍a̍wɛ̄ɛ̄ māā ō chō nya̍ chīīndīāā le̍. 

31Nyɛ̄ o̍ nyɛ̄ Hɛ̄sɛ̄ki̍yā o̍ di̍mu̍l nya̍, lā ya᷅ŋ ndu̍ lānī le̍. Nyɛ̄ māsā bɛ̍ndōo̍ Āsi̍i̍līāā o̍ 
ye̍e̍ma̍ mī lā tōsa̍ wo̍ ndu̍ cho̍ ho̍ō ni̍. Ō dīmi̍ māā, lā tōsa̍ chɛ᷅la᷅ŋ kɔ̄l nyūlōo̍ a̍ ya̍, 
mī lā fūla̍ mī lā hu᷄ŋ yɔ̍ŋgu᷄ŋ o̍ ya̍lo̍. Tē lā chɛ᷄l pɛ̍, mī lā yɔ̄ŋgu̍ŋ o̍ ya̍lo̍, I̍ cho̍ nya̍ 
mālɔ̄ɔ̄ mī wānā o̍ wānā o̍ de᷅ kpe̍le̍ ndɔ̍ mākīle̍pīi̍yo̍, a̍ kpe̍le̍ ndɔ̍ māfi̍kīi̍yo̍ tɔ̄nɔ̄, o̍ 

ko̍ŋ kɔ̍ɔ̍lī, so̍o̍ŋnda̍ nyāla̍ māmɛ̄ŋndā nya̍ tōū la̍ŋ mī lā ko᷄l mɛ̄ŋmā māŋ. Lā lō ni̍ŋ 
lɛ̍ŋndē nyāle̍ŋ tɔ̄nɔ̄ɔ̍ dīo̍, 

32ha̍a̍a̍ mbō lo̍ o̍ ko̍ŋ mī hu̍ŋ kɔ᷅ a̍ nya̍ o̍ lɛ̄ŋndē chēle̍ŋ ni᷄ŋ, lɛ̄ŋnde̍ ve̍la᷅ŋ na̍ŋɔ̄ɔ̍ a̍ 
lɛ̄ŋndē nyāle̍ŋ nde̍ŋ. O̍ lɛ̄ŋndē lēŋ ni᷄ŋ, nyɛ̄ o̍ nyɛ̄ fe̍e̍ nya̍ yēēma̍ ō wā ni̍ŋ ndo̍ŋ, 
lātɔ̄lɔ̄ɔ̄ ni̍, mūɛ̄īmā sɛ̄nɛ̄ī ni̍, nyɛ̄ dīāā ni̍, yɔ̄mīī mākīle̍pīi̍ ni̍, yɔ̄mīī ɔ̄li̍fīi̍ ni̍, mālɛ̄ ni̍, 
kpo̍u̍, nyɛ̄ o̍ nyɛ̄ ō wā ni̍ŋ ndo̍ŋ o̍ hɔ̍bɛ̍i̍ yo̍. Le̍la̍ŋ tē lā yēēma̍ mī lā wa̍ yōōmū pɛ̍, 
mɛ̄ɛ̍ lā tōsa̍ nyɛ᷅ ya̍ I̍ di̍mu̍l nya̍ wo̍, kɛ̍ tē ō cho̍ ko̍ŋ te̍, lā chō pīɔ̍mndo̍ sɔ̄lā. “Le̍la̍ŋ 
nyɛ̄ o̍ nyɛ̄ Hɛ̄sɛ̄ki̍yā o̍ di̍mu̍l nya̍, lā ya᷅ŋ ndu̍ lānī le̍, fo̍ndōle̍, hūīyo̍ ko̍ni̍ o̍ cho̍ nya̍ 
ni̍, mbo̍ wā nya̍ chōōla̍ŋ dīmūllo̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ chīīndīāā. 

33Lɛ̄ŋīi̍ ba̍lu̍ nya̍ he̍ī ye̍ ki̍nɛ̍i̍, lā chɔ᷄m ndɔ̍ ya̍ lɛ̄ŋndē mɛ̄lɛ̄ka̍ ndāa̍ ō chīīndi̍a̍a̍ ni᷅ŋ 
mbo̍ sōlī nda̍ māsā bɛ̍ndōo̍ Āsi̍i̍līāā o̍ bā le̍ŋ. Lɛ̄ŋndē lēŋ lē cho̍ le̍. 

34Wāŋnda̍ Ha̍ma̍tī chi̍e̍e̍ ni̍, a̍ wāŋnda̍ A̍pa̍a̍dī chi̍e̍e̍, ō yɛ̄ɛ̍nɛ̍ yɔ̍nu̍ŋ yɛ̍ a̍ mɛ̄lɛ̄ka̍ā 
ndāa̍ bōōndi̍i̍ ya̍ I̍ ye᷅m chi̍e̍e̍ŋ ndāŋ mūu̍ŋ ndo̍ŋ mu᷅ŋ nde̍? Wāŋnda̍ Sɛ̄fa̍a̍vēm 
chi̍e̍e̍ ni̍, a̍ wāŋnda̍ Hɛ̍nā chi̍e̍e̍, a̍ wāŋnda̍ I̍vāā chi̍e̍e̍, kūɛ̍ɛ̍nɛ̍ mɛ̄lɛ̄ka̍ā ndāa̍ ā chō 
yɛ̄ hāū? Ɔ̍ɔ̄ mɛ̄lɛ̄ka̍ nɔ̍la̍ mbo̍ chīīndīāā Sāme̍e̍līāā mbo̍ sōlī ndu̍ ya̍ o̍ bā wo̍?” 

35Mɛ̄lɛ̄ka̍ā cho̍ o̍ lɛ̄ŋīī yɛ̍ yɛ̍ ya̍ I̍ ye᷅m nde̍ ni᷄ŋ nda̍ ki̍nɛ̍i̍, lā chɔ᷄m ndɔ̍ ya̍ lɛ̄ŋnde̍ŋ lē 
pīlɛ̍ kpe̍, lē mɛ̄lɛ̄ka̍ ndāa̍ ō nɔ̄la̍ mbo̍ chīīndīāā nda̍ ya̍ o̍ bā le̍ŋ, tē lē chō pɛ̍. Lɛ̄ŋndē 
lēŋ lē cho̍ le̍. Mɛ̄ɛ̍ ɔ̍ɔ̄ le̍ sa̍bū nya̍ tīīndāŋ Mɛ̍lɛ̄ka̍ Ya̍a̍wɛ̄ɛ̄ māā ō chō Chūlu̍sɛ̄lɛ̄m 
chīīndīāā mbō sōli̍ ndu̍ ya̍ o̍ bā wo̍? 

36Kɛ̍ wānā o̍ wānā o̍ mu̍li̍ ndu̍ dīōm te̍, nda̍ kpo̍u̍, ma̍ mēī do̍ŋ do̍ŋ, fo̍ndōle̍, le̍nde̍ 
Māsā Bɛ̍ndōo̍ Hɛ̄sɛ̄ki̍yā ndu̍ o̍o̍ si̍la̍ nda̍ ni̍, māā wānā o̍ wānā o̍ mu̍lūl ndu̍ nyɛ̄ o̍ 
nyɛ̄ le̍. 

37Īlīa̍a̍kīm ni̍, Si̍ɛ̍bi̍nā ni̍, a̍ Cho̍wāā, ma̍ tūɛ̄ī nyɛ̄ o̍ nyɛ̄ bōlīī pūa̍a̍ chɔ̄ūwa̍ Āsi̍i̍līāā 
ā dīmi̍. O̍ ko̍ŋ kɔ̍ɔ̍lī, ma̍ mīīŋgū a̍ nyɛ̄la̍ŋ nda̍ lā sɛ̄ɛ̄si̍ɛ̍i̍ le̍kɔ̍ɔ̍ le̍ kɔ̄l nda̍ tāmbɛ̍i̍yo̍ 
chɔ̄mndo̍ ma̍ kɔ̍ do̍u̍nu᷄ŋ Ma̍sāa̍ Hɛ̄sɛ̄ki̍yā ko̍na̍. 

Māsāā Bɛ̍ndūāā Di̍iŋ̍ Ndūa̍a̍ 19 

Māsā Bɛn̍dōo̍ Hɛs̄ɛk̄iy̍ā ve᷅m wāŋnda̍ nāa̍ wāna̍ su̍a̍ā le̍ Mɛl̄ɛk̄a̍ wo̍ Āīsa̍yā chu̍a̍ 
(Āīsa̍yā 37:1-7) 

1Mɛ̄ɛ̍ Māsā Bɛ̍ndōo̍ Hɛ̄sɛ̄ki̍yā o̍ tu̍e̍ī ko̍na̍ nda̍ dōōnu̍ŋ ndu̍ ho̍ō wo̍, mbo̍ tāmbū 
kɔ̄l. Mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, o̍ ko̍ŋ kɔ̍ɔ̍lī, mbo̍ chūā nyɛ̄lā lābɛ̍kīla̍ŋ mbo̍ wōōnu᷄ŋ 
le̍ kɔ̄l ndɔ̄ ta̍mbɛ̍i̍yo̍ chɔ̄mndo̍. Mbo̍ cha᷄ŋ mbo̍ kūā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ le̍ 
mbō kɔ̍ pi̍ɛ̍ī Mɛ̄lɛ̄ka̍. 

2O̍ ko̍ŋ kɔ̍ɔ̍lī, mbo̍ sōlī Īlīa̍a̍kīm, wāna̍ wa̍ chīɛ̄ī lēmāsāa̍ bōlle̍ŋ ndo̍, a̍ Si̍ɛ̍bi̍nā, 
wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ, o̍ ko̍ŋ kɔ̍ɔ̍lī, a̍ wānāa̍ wa̍ wānāā sōlīāā lāsa̍lāa̍ 
bōlle̍ŋ nda̍ ā ti᷄ŋ, mbo̍ vīām nda̍ a̍ yōōŋgōo̍ nāa̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā 
chu̍a̍, po̍ E̍mɔ̍ɔ̍sī wo̍. Mi̍ wāŋnda̍ ha̍ā mālnu᷄ŋ ma̍ kūā nāa̍ Āīsa̍yā chu̍a̍. Ndu̍yɛ̍ mɛ̄ɛ̍ 
nda̍ wa̍ kɔ̄la̍ŋ, mi̍ wānā o̍ wānā wo̍u̍nu᷄ŋ nyɛ᷅lā lābɛ̍kīla̍ŋ le̍ kɔ̄ltā ndāla̍ ta̍mbɛ̍i̍la̍ŋ 
chɔ̄mndo̍. 

3Ma̍ kɔ̍ di̍mūl Āīsa̍yā āā, “Māsā Bɛ̍ndōo̍ Hɛ̄sɛ̄ki̍yā ve᷅m na̍a̍ nāa̍ nūm chu̍a̍ ni̍. Ō 
dīmi̍ māā na̍a̍ ŋ̄ dīmu̍l nu̍m māā, pāa̍le̍ kɔ̄l tāmbɛ̍i̍le̍ bɛ̍ndūle̍ŋ lē kōma̍l na̍a̍. Nyɛ̄ 
pālāā bɛ̄ndōo̍ hīŋ na̍a̍ tōlɔ̄ɔ̄ chōo̍, mī si̍ɔ̍mbu̍la̍ bɛ̄ndūla̍ŋ lā bīī na̍a̍. I̍ yɔ̄nu̍ŋ 
ma̍yɔ̍ŋna᷄ŋ a̍ na̍a̍ mɛ̄ɛ̍ pūli̍i̍ vi̍a̍lɛ̄i̍ ī wā nu̍a̍ā wāna̍ yo᷄llo̍ nɛ̄īyo̍ mā sɔ̄ɔ̄ŋgu̍u̍ ndu̍ īkɛ̄i̍, 
kɛ̍ ō nɔ᷅ kpa̍a̍yā o̍ kpāāyā vi̍a̍lāā le̍ yɛ̍. 

4Māsā Bɛ̍ndōo̍ Āsi̍i̍līāā o̍ bi̍ī mbo̍ vīām wāna̍ cho̍ pūa̍a̍ ndūa̍a̍ chɔ̄ūwa̍ bōlle̍ŋ ndo̍, 
mbo̍ hu᷄ŋ yi̍o̍ū Mɛ̄lɛ̄ka̍ nāa̍ cho̍ yōōmū wo̍ yīōūla̍ŋ pīla̍. Nyɛ̄ kōŋ māsā bɛ̍ndōo̍ vēm 
na̍a̍ nāa̍ nūm chu̍a̍ ni̍, māā mī nūm pi̍ɛ̍i̍ Mɛ̄lɛ̄ka̍ le̍ na̍a̍ tūa̍a̍ lo̍ ha̍ā yōōmū wa̍, mī 
Mɛ̄lɛ̄ka̍ chīīndi̍a̍a̍ na̍a̍. Āā kɛ̄lɛ̄ŋgāā Mɛ̄lɛ̄ka̍ ō tūēī dɔ̍ɔ̍ yīōūlā Māsā Bɛ̍ndōo̍ Āsi̍i̍līāā 
o̍ yi̍o̍u̍ la᷅ŋ ndu̍ Mɛ̄lɛ̄ka̍ la̍ŋ, mī Mɛ̄lɛ̄ka̍ ō tūsi̍ ndu̍ nyɛ̄ pālāa̍ chōo̍.” 

5Mɛ̄ɛ̍ nda̍ dīmu̍l Āīsa̍yā yōōŋgōo̍ ho̍ō, 

6mi̍ Āīsa̍yā di̍mūl nda̍ āā, “Lā kɔ̍ mi̍ lā kɔ̍ di̍mūl Māsā Bɛ̍ndōo̍ Hɛ̄sɛ̄ki̍yā, māā nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Mɛ̄lɛ̄ka̍ dīmi̍ āā, ‘Lā yɔ᷅ŋ īsīōōŋ le̍ vīōmɔ̄ɔ̄ 
māsā bɛ̍ndōo̍ Āsi̍i̍līāā o̍ ve᷅m bu̍ɛ̍i̍yāā ndūa̍a̍ ma̍ hu᷄ŋ yi̍o̍ū ya̍ Mɛ̍lɛ̄ka̍ la̍ŋ te̍. 

7I̍ cho̍ tōsā mī yōōŋgōo̍ kōmāl māsā bɛ̍ndōo̍ Āsi̍i̍līāā māā, ō nɔ̄ mbō mīīŋgu̍ o̍ 
lɛ̄ŋndē ndɔ̄le̍ŋ ni᷄ŋ. Ndu̍yɛ̍ dīmīo̍o̍ nu̍a̍ā mī yōōŋgū kōŋ ō kōma̍l ndu̍, ō cho̍ kɛ̍si᷄ŋ 
o̍ bā le̍, kɔ̄llo̍ chō ndu̍ yūsā ni᷄ŋ mbō mīīŋgu̍. Ndu̍yɛ̍ tē ō mīīŋgu̍ pɛ̍, I̍ cho̍ tōsā mā 
kɔ̍ di̍ī ndu̍ a̍ mūɛ̄ī fāŋnde̍.’ ” 

A̍ mɛɛ̄ ̍Māsā Bɛn̍dōo̍ Āsii̍l̍īāā o̍ kɔŋ̍gɔl̍a̍ŋ wa᷅ŋnda̍ Chūlu̍sɛl̄ɛm̄ yɛ ̍o̍kɔɔ̄ ̄
(Āīsa̍yā 37:8-20) 

8O̍ ko̍ŋ kɔ̍ɔ̍lī, mi̍ wāna̍ wa̍ pūa̍a̍ chɔ̄ūwa̍ Āsi̍i̍līāā bōlle̍ŋ ndo̍ ō tūɛ̄ī māā māsā 
bɛ̍ndōo̍ Āsi̍i̍līāā o̍ ma̍lnu̍ŋ La̍ki̍sī chi̍e̍e̍ mbo̍ kɔ̍ chi᷅ŋa̍la᷅ŋ wa᷅ŋnda̍ Li̍bi̍nāā chi̍e̍e̍ a̍ 
sɔ̍ŋgɔ̄ɔ̍. O̍ ko̍ŋ, mbo̍ mālnu᷄ŋ mbo̍ kūā lo̍ŋ. 

9O̍ ko̍ŋ kɔ̍ɔ̍lī, mi̍ ī yɔ̄nu᷄ŋ a̍ te̍le̍ŋ pi᷅lɛ̍ kōŋ, ma̍ hu᷄ŋ di̍mūl māsā bɛ̍ndōo̍ le̍ Āsi̍i̍līāā 
māā Māsā Bɛ̍ndōo̍ Tāha̍kāā, o̍ cho̍ Īto̍o̍pīāā wo̍ ō chūa̍ pūa̍a̍ I̍chi̍pī mbo̍ hu᷄ŋ 
chi᷅ŋa̍la᷅ŋ lɛ᷅ŋndē Āsi̍i̍līāāle̍ŋ a̍ sɔ̍ŋgɔ̄ɔ̍. Mɛ̄ɛ̍ māsā bɛ̍ndōo̍ Āsi̍i̍līāā o̍ tu̍e̍ī yōōŋgōo̍ 
ho̍ō, mbo̍ lō o̍ ko̍ŋ mbo̍ pōōnyīāl Māsā Bɛ̍ndōo̍ Hɛ̄sɛ̄ki̍yā yāu̍wo̍. 

10Mbo̍ dīmūl ndu̍ o̍ yāu̍wo̍ ni᷄ŋ āā, “Tē Mɛ̄lɛ̄ka̍ nu᷄m ŋ̄ tīīnda̍ŋ ko̍ŋ ndo̍ ō chūe̍l nu̍m 
ībūŋgā pɛ̍ māā, ō nɔ̄lā mbō chīīndi̍a̍a̍ Chūlu̍sɛ̄lɛ̄m, mbō tōsa̍ I̍ bi̍ī ndu̍ le̍, mɛ̄ɛ̍ hūīyo̍ 
ko̍ni̍ o̍ cho̍ nu̍m ni̍. 

11Nūm pi̍la̍ tu̍e̍ī nyɛ̄ māsāā bɛ̍ndūa̍a̍ Āsi̍i̍līāā a̍ to̍sa̍ ni᷅ŋ a̍ lɛ̄ŋīī nda̍ sɔ̄ŋga̍ ni᷅ŋ ki̍nɛ̍i̍ 
ye̍. Ā tūēī mɛ̄ɛ̍ nda̍ tɛ̄ɛ̄mbu̍u̍ lɛ̄ŋnde̍ o̍ sɔ̍ŋgɔ̍ɔ̍ ni̍ŋ ma̍ pēsī ndi̍ wɔ̍ wɔ̍ yɛ̍. Ā nɔ̄ 
yīya᷄ŋndo̍ māā Mɛ̄lɛ̄ka̍ nūmndo̍ chō nu̍m chīīndīāā? Tē ā nɔ̄ ndu̍ pɛ̍, mɛ̄ɛ̍ ā nɔ̄ŋnu᷄ŋ 
ndu̍ fu̍u̍. 

12Chi̍o̍o̍ŋ mu᷅ŋ ki̍nɛ̍i̍, Ko̍sāŋ ni̍, a̍ Ha̍lūāŋ, a̍ Lu̍ɛ̍si̍fī, nūm pi̍la̍ tu̍e̍ī mɛ̄ɛ̍ fi̍nyāā nīāā 
māmāa̍ ā tɛ̄ɛ̄mbu̍u̍ mu̍ŋ yɛ̍, ndu̍yɛ̍ ma̍ tūɛ̄ī vɛ̄lɛ̄ a̍ wāŋnda̍ Bɛ̄tīhɛ̍dāŋ, a̍ wa̍ Tɛ̄la̍sāā 
chi̍e̍e̍ wa̍ o̍kɔ̄ɔ̄, a̍ mɛ̄ɛ̍ nda̍ dīu̍ nda̍ yɛ̍. Tē ndu̍ o̍o̍ wa̍ le̍ mɛ̄lɛ̄ka̍ nɔ̄ pɛ̍, wāŋnda̍ ha̍ā 

bɛ̍ɛ̍ nda̍ a̍a̍ nɔ̍ mɛ̄lɛ̄ka̍ā ndā a̍a̍ so̍o̍lūū wa̍. Vɛ᷅ ni̍ko̍ mɛ̄lɛ̄ka̍ā ndāā ka̍ŋ ā nɔ̄la̍ mā 
chīīndi̍a̍a̍ yōōmūlā ndāla̍ŋ Māsā Bɛ̍ndōo̍ Āsi̍i̍līāā o̍ bā le̍? 

13Ō fūla̍ o̍ ko̍ŋ kɔ̍ɔ̍lī, chi̍o̍o̍ŋ mu᷅ŋ ki̍nɛ̍i̍, Ha̍ma̍tī ni̍, a̍ A̍pa̍a̍dī, a̍ Sɛ̄fa̍a̍vēm, a̍ Hɛ̍nā, 
a̍ I̍vāā, māsāa̍ wa̍ lo̍ŋ nda̍ ki̍nɛ̍i̍, kūɛ̍ɛ̍nɛ̍ nda̍ chō yɛ̄ hāū?” 

14Mɛ̄ɛ̍ Māsā Bɛ̍ndōo̍ Hɛ̄sɛ̄ki̍yā o̍ sɔ̍la̍ yāu̍ māsāa̍ Āsi̍i̍līāā o̍ po̍o̍nyi̍a̍l ndu̍ ho̍ō wo̍, 
ndu̍yɛ̍ mbo̍ tūɛ̄ī nyɛ̍ di̍mi̍ŋ le̍ni̍ŋ ndo̍, mbo̍ chūā yāu̍wo̍ ho̍ō mbo̍ kūā a̍ ndu̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ kɔ̍ kɛ̍sī ndu̍ Mɛ̄lɛ̄ka̍ o̍ hɔ̄l ō tīmbīāā le̍nde̍. 

15Mbo̍ pīɛ̄ī Mɛ̄lɛ̄ka̍ mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, yāndi̍i̍ tu̍e̍i̍ 
pi̍ɛ̍īlē nīle̍ŋ, nāa̍ ŋ̄ chō īchāli̍ o̍ kpe̍ŋgbe̍i̍ nu̍m lēmāsāa̍ chōo̍, o̍ nyāā yōōmāā 
ŋīɔ̍ɔ̍ŋāā lākūmba᷅ŋ nda̍ tɛ̄ɛ̄ŋ nda̍. Ō fūla̍ o̍ nūm kɔ̍ɔ̍lī, mɛ̄lɛ̄ka̍ o̍ mɛ̄lɛ̄ka̍ chēle̍ŋ ō 
cho̍ lɛ̍ le̍. Nu᷄m to̍o̍si̍a̍a̍ chi̍e̍ēŋndo̍ ho̍ō, a̍ fo̍ndāŋ nūmndo̍ chōo̍ cho̍o̍ ni̍. Māsɛ̄i̍ o̍ 
chi̍e̍ēŋndo̍ ho̍ō ni᷄ŋ kpo̍u̍, nu̍m o̍ bā bɛ̄ŋgu̍ i̍ cho̍ ni̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ya̍ŋ ni᷅la̍ŋ o̍ pīɛ̄īlē nīle̍ŋ, mā tūēī nyɛ̄ ya̍ I̍ cho̍ nu̍m 
dīmūllo̍. Ku̍mbi̍ hɔ̍ltā nūmnda̍ŋ Mɛ̄lɛ̄ka̍ nūu̍, mā chē nyɛ̍ yɔ̍nu̍ŋ a̍ na̍a̍ wo̍. Tu̍e̍i̍ yɔ̍ 
yi̍o̍ūlā Māsā Bɛ̍ndōo̍ Sɛ̄nāchɛ̍lu̍i̍bī o̍ yi̍o̍u̍ nu̍m o̍ yāu̍wo̍ ho̍ō ni᷄ŋ nda̍ŋ, nūm Mɛ̄lɛ̄ka̍ 
cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍. 

17Tōnya̍ kpe̍e̍kpe̍i̍ i̍ cho̍ ni̍ māā, mi̍ māsāā bɛ̍ndūa̍a̍ Āsi̍i̍līāā a̍ tɛ̄ɛ̄mbūū lɛ̄ŋīī nda̍ 
sɔ̄ŋga̍ a̍ ndi̍ ki̍nɛ̍i̍ ye̍, ndu̍yɛ̍, ma̍ tōsā mi̍ lɛ̄ŋīī kēŋ ī sīmnu᷄ŋ la̍pɔ᷅m. 

18Ndu̍yɛ̍, nyɛ̄m lɛ̄ŋīī kēŋ ndi̍ i̍i̍ so̍o̍lūū māā mɛ̄lɛ̄ka̍ā ndā wo̍ŋ ma̍ lūām mu̍ŋ kpo̍u̍. 
Wāŋnda̍ ha̍ā nyɛ̄m nda̍ wa̍ mu᷅ŋ sōōlūūwo̍ wo̍ŋ, ŋ̄ ve̍ ŋ̍mɛ̍lɛ̄ka̍ le̍. Nyɛ̄m wāŋndā 
chīe̍e̍ya̍ tōōsi̍a̍a̍ a̍ yɔ̄mnde̍, o̍ ko̍ŋ kɔ̍ɔ̍lī a̍ pōūta̍ŋ ndo̍ŋ mu̍ŋ nda̍ wa̍ sōōlūūwo̍ ni̍ 
māā mɛ̄lɛ̄ka̍ā nda̍. Le̍la̍ŋ wāŋnda̍ Āsi̍i̍līāā a̍ tɛ̍ɛ̍mbu̍u̍ bɛ̍ɛ̍ chi̍e̍e̍ŋ ndāŋ mu̍ŋ ā nɔ̄ di̍ 
mā tɛ̄ɛ̄mbu̍u̍ mu̍ŋ. 

19O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, yāndi̍i̍ pi̍ŋi̍ na̍a̍ mā so̍li̍ na̍a̍ Āsi̍i̍līāāŋnda̍ ha̍ā o̍ 
bā, mī māsɛ̄i̍ o̍ chi̍e̍ēŋndo̍ ni᷄ŋ kpo̍u̍, i̍ si̍na̍ māā nūm Mɛ̄lɛ̄ka̍ Ya̍a̍wɛ̄ɛ̄, nu̍m pīlɛ̍ kpe̍ 
cho̍ Mɛ̄lɛ̄ka̍ ni̍.” 

Yōōŋgū Āīsa̍yā wāna̍ su̍a̍ā le̍ Mɛl̄ɛk̄a̍ wo̍ o̍ yɔŋ̍ Māsā Bɛn̍dōo̍ Hɛs̄ɛk̄iy̍ā wo̍ 
(Āīsa̍yā 37:21-38) 

20O̍ ko̍ŋ kɔ̍ɔ̍lī, mi̍ Āīsa̍yā wo̍ ho̍ō, po̍ A̍mɔ̍ɔ̄ wo̍ yɔ̄ŋ dīōmnde̍ŋ nāa̍ Māsā Bɛ̍ndōo̍ 
Hɛ̄sɛ̄ki̍yā chu̍a̍. Mbō dīmūl ndu̍ āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ 
wo̍ cho̍ ho̍ō ni̍. Ō dīmi̍ āā, ‘Māsā Bɛ̍ndōo̍ Hɛ̄sɛ̄ki̍yā, pīɛ̄īlē ŋ̄ pīɛ̍i̍ nāa̍ ya̍ chu̍a̍ a̍ Māsā 
Bɛ̍ndōo̍ Sɛ̄nāchɛ̍lu̍i̍bī o̍ cho̍ Āsi̍i̍līāā wo̍ o̍kɔ̄ɔ̄ le̍ŋ, I̍ tu̍e̍ī pīɛ̄īlē lēŋ.’ 

21Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ a̍ Sɛ̄nāchɛ̍lu̍i̍bī, māsā bɛ̍ndōo̍ Āsi̍i̍līāā o̍kɔ̄ɔ̄ wo̍ cho̍ 
ho̍ō ni̍. Nūm māsā bɛ̍ndōo̍ Āsi̍i̍līāā, wāŋnda̍ Chūlu̍sɛ̄lɛ̄m a̍ da̍lta̍ nu̍m fɔ̍, ā pɛ̄ɛ̄sā 
nu̍m fɔ̍. Ā ma᷄m nu̍m mā kūā a̍ nu̍m kūūlīa̍a̍ kɔ̄ɔ̄lī fɔ̍. 

22Nyɛ̄ o̍ nyɛ̄ ŋ̄ dīmi̍, ō cho̍ wa᷅ŋnda̍ I̍sɔ̄lūɛ̄ī le̍ ŋ̄ dīmu̍l ndu̍ le̍. Ya̍ Mɛ̍lɛ̄ka̍ I̍sɔ̄lūɛ̍i̍ya̍ 
ya̍ ŋ̄ wa̍ yēī kōŋ ni̍. Ya̍ ŋ̄ wa̍ dēŋī kōŋ chōo̍ ni̍. Ya̍ ŋ̄ wa̍ tōfā kpɛ̄ɛ̄ndɛ̄ŋ bɛ̄ndū kōŋ 
ni̍. 

23Ā bīī ma̍ yɔ̄ŋ ki̍i̍la̍a̍ nu̍mnda̍ ma̍ hu᷄ŋ tɛ̍ɛ̍mbūū ya̍ Ma̍sānɔ̄ɔ̍ Mɛ̄lɛ̄ka̍ lābɛ̄ɛ̄. Ma̍ lō 
o̍ ko̍ŋ ma̍ kīālū yōŋgāa̍ ma̍ dīmī āā, ‘Wāna̍ kpāāyā bɛ̍ndōo̍ ya̍ I̍ cho̍ ni̍. Pēmbūŋ 
Le̍ba̍nɔ̄ŋ nya̍ tīīnda̍ŋ ndo̍ŋ, mi̍ chu̍ā pūa̍a̍ nīa̍a̍ chɔ̄ūwa̍ a̍ nyɛ̄lā nīla̍ ka̍āku̍ūlā su̍a̍a̍ 
ā nāŋ nda̍ŋ, mi̍ he᷅l a̍ nda̍ o̍ pēmbūŋ mu᷅ŋ tūllo̍ di̍. Yɔ̄mīī si̍dāā ve̍ i̍ ba̍ndu̍ bāndi̍i̍ 
bɛ̍ndūe̍i̍ ye̍, a̍ yɔ̄mīī sa̍i̍pu̍lūɛ̄ɛ̄ kɛ̄ndɛ̄ kɛ̍ndɛ̄i̍ tāŋgūlɛ̄i̍, mi̍ ŋ̄ kīīŋūū ndi̍. Mi̍ ŋ̄ fūūlūū 
o̍ būndɛ̍la̍ la̍ŋ tɛ̄ɛ̄ŋ di̍. 

24Lɛ̄ŋīi̍ cho̍ lɛ̍ŋīī nī le̍ ve̍, mi̍ tu̍a̍ū so̍o̍ŋnda̍ māmɛ̄ŋnda̍ŋ o̍ lɛ̄ŋīī kēŋ ni᷄ŋ, ndu̍yɛ̍ mi̍ 
ko᷅l mɛ̄ŋmā māŋ. Pēēla̍ŋ I̍chi̍pī mi̍ ŋ̄ chīī la̍ŋ vēēlīāā a̍ ŋ̄pēlū na̍a̍ so̍vɛ̄i̍ya̍a̍ nīa̍a̍.’ 

25Mī di̍mu̍l nu̍m māsā bɛ̍ndōo̍ Āsi̍i̍līāā, mɛ̄ɛ̍ mā si̍na̍ pɛ̄ŋgu̍ māā ya̍ Mɛ̄lɛ̄ka̍ pīla̍ 
kɛ̍ɛ̍si̍a̍a̍ sīndɛ̄ pa̍ ni̍ māā mu᷅ŋ ŋ̄ nɔ̄ mī ŋ̄ yɔ̄nu̍ŋ kpo̍u̍. Nyɛ̄ o̍ nyɛ̄ ya̍ I̍ kɛ̍ɛ̍si̍a̍a̍ sīndɛ̄ 
le̍ tōsāa̍, ndu̍ ya̍ I̍ to̍sa̍ ko̍ŋ ni̍ mbo̍ yɔ̄nu᷄ŋ. Chi̍e̍e̍ŋ wa̍ ŋ̄ bɛ̄ɛ̄ndīāā ŋ̄ kālā ka̍lā a̍ 
sāāsāla̍ŋ lābālāā le̍ yɔ̄ŋi̍ ya̍a̍mɔ̍ɔ̍wa̍ ā bīi̍ mu̍ŋ, ma̍ tɛ̄ɛ̄mbūū mu̍ŋ ma̍ tōsā mi̍ ŋ̄ lō 
pɔ̄mnda̍ŋ ndo̍ŋ, ō cho̍ a̍ kpāāyā nu̍m te̍ ŋ̄ tɛ̄ɛ̄mbu̍u̍ mu̍ŋ te̍. Ya̍ kɛ̍ɛ̍si̍a̍a̍ ni̍ māā ī 
yɔ̄nu̍ŋ le̍nde̍. 

26Wānāa̍ wa̍ o̍ chi̍e̍e̍ŋ mu̍ŋ ni᷄ŋ nda̍, ya̍ to̍sa̍ ni̍ mi̍ sīōōŋīī bɛ̄ndūe̍i̍ bīī nda̍ a̍ nya̍, 
mi̍ to̍sā mi̍ kɔ̄lta̍ŋ lā lāāsi̍a̍ŋ nda̍ ni᷄ŋ kpo̍u̍, ndu̍yɛ̍ mi̍ yōōmūa̍ŋ mā fūlā nda̍ po̍. Mi̍ 
to̍sā ā nɔ̄la̍ mā sīmu̍l nya̍ le̍, fo̍ndōle̍ nda̍ a̍a̍ nɔ̍ kpa̍a̍yā o̍ kpāāyā si̍mūlāā nya̍ le̍. O̍ 
ko̍ŋ, mi̍ lā nɔ̄lā mi̍ lā yām nda̍ bɛ̍ɛ̍ŋ bɛ̍ɛ̍ŋ. Mɛ̄ɛ̍ bīllo̍ ō wūl nu̍a̍ā o̍ chīɛ̄īyo̍ chōo̍, te̍ 
pāa̍le̍ŋ lē hīu̍ dɔ̍ɔ̍ fūlāa̍ pɛ̍ ō vēsa̍ŋ yɛ̍, le̍nde̍ i̍ yɔ̍nu̍ŋ a̍ nda̍ ni̍. 

27Kɛ̍ I̍ si̍nā nu̍m bāla̍ŋ a̍ bɛ̄ŋgu̍la̍ŋ wa̍la̍ŋ. Bā o̍ bā ŋ̄ lūɛ̍i̍, bā o̍ bā ŋ̄ fūla̍, I̍ si̍nā wa̍la̍ŋ. 
I̍ si̍nā māā wāna̍ si̍mu̍l la̍ wo̍ ŋ̄ chō ni̍. 

28Yōŋgā o̍ yōŋgā ŋ̄ sōō a̍ ya̍, ya̍ pi̍la̍ I̍ tu̍e̍ī. Ndu̍yɛ̍ le̍ sīmūl ŋ̄ sīmu̍l la̍ ko̍ŋ ma̍ sūāā 
sɔ̄ɔ̍ŋ yōŋgāŋ mu᷅ŋ ndo̍, I̍ cho̍ nu̍m hūnɔ̄ɔ̄ do̍li̍ŋi̍i̍ nīi̍ bāā o̍ mīli̍ŋ, ndu̍yɛ̍ mī yi̍i̍ nu̍m 
nyɔ̄ɔ̍ o̍ sōndō, mī mi̍ŋgi̍ nūm o̍ lɛ̄ŋndē nūmnde̍ŋ ni᷄ŋ. Ndu̍yɛ̍ nɛ̄i̍ ŋ̄ kēēku̍ ma̍ hūŋ 
ndo̍ a̍ ndu̍ ya̍ I̍ cho̍ nu̍m mīŋgī ni̍.” 

29Mi̍ Āīsa̍yā hi̍a̍ū lāchī a̍ nyɛ̄ Mɛ̄lɛ̄ka̍ dīmūl ndu̍ wo̍ Māsā Bɛ̍ndōo̍ Hɛ̄sɛ̄ki̍yā 
dīmūllo̍ āā, “I̍ chɔ᷅m ndɔ̍ nu̍m tāāmāsi̍o̍o̍ māā Mɛ̄lɛ̄ka̍ chō nya̍ bāŋā Āsi̍i̍līāŋnda̍ o̍ 
bā. Na̍ŋnde̍ē tɔ̄lɔ̄ɔ̄ nya̍ to̍l te̍ wo̍, ndu̍ nya̍ wā ni̍ŋ di̍o̍o̍ ni̍. Ndu̍yɛ̍ nyīlāsīāŋ bɛ̍ɛ̍ tɔ̄lɔ̄ɔ̄ 
pīlɛ̍ kōŋ kpe̍, ndu̍ nya̍ wā ni̍ŋ di̍o̍o̍ ni̍. Kɛ̍ o̍ wɔ̄sī yāa̍ ndɔ̄ɔ̍ ni᷄ŋ, lā chō wa̍lta̍ nyāla̍ 
ŋ̄chīɛ̄ɛ̄la̍ŋ tōsā, mī lā kōū ba̍a̍līi̍ŋ nyāa̍ŋ a̍ wi̍tīi̍ŋ nyāa̍ŋ, o̍ ko̍ŋ kɔ̍ɔ̍lī, mī lā tōsā 
kpe̍le̍la̍ nyāla̍ īyɔ̄mnda̍ŋ, mī lā dē kpe̍le̍la̍ la̍ŋ tɔ̄nɔ̄. 

30Wānāā nyɛ̄ pālāa̍ kēēkū ni̍ŋ cho̍o̍ mā lo̍ yōōmū o̍ lɛ̄ŋndē Chu̍dāle̍ŋ ni᷄ŋ nda̍, ā 
chō hūnɔ̄ɔ̄ pūūndo̍ŋ lūɛ̄īyɔ̄ɔ̄ ndu̍yɛ̍ mā hu᷄ŋ ku̍ī kūīyo̍ pīla̍. 

31Mi̍ chē bɛ̍ɛ̍ mi̍ nyɛ̄ pālāā bɛ̄ndōo̍ ō wā hūnɔ̄ɔ̄ Chūlu̍sɛ̄lɛ̄m tōlɔ̄ɔ̄ chōo̍ ni̍, kɛ̍ 
Chūlu̍sɛ̄lɛ̄m o̍ lo᷅ ni̍ŋ fo̍ndō le̍, wāŋnda̍ ā ti᷄ŋ ā lō ni̍ŋ yo̍o̍mū o̍ Pēmbīī Sa̍a̍yɔ̄ŋnde̍ 
chōo̍, Ndu̍ yɔ̍nūŋ ni̍ māā Chūlu̍sɛ̄lɛ̄m. Nyɛ̄ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpāāyāa̍ 
kpo̍u̍ wo̍ ō kɛ̄ɛ̄si̍a̍a̍ māā ō chō yɔ̄nɔ᷄ŋ a̍ wānāā ndūa̍a̍ wo̍, ndu̍ cho̍ ko̍ŋ ni̍. 



862 

 

 
Kisi Bible Quick 

© 2013 Bible Society in Liberia. 
 

 
 

 

32“Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ māsā bɛ̍ndōo̍ Āsi̍i̍līāā o̍kɔ̄ɔ̄ wo̍ cho̍ ho̍ō ni̍. 
Ō dīmi̍ āā, ‘Māsā bɛ̍ndōo̍ Āsi̍i̍līāā o̍ nɔ̍lā mbō lūɛ̄ī Chūlu̍sɛ̄lɛ̄m a̍ sɔ̍ŋgɔ̄ɔ̍ le̍, kɛ̄lɛ̄ŋgāā 
ni᷅ŋ te̍ mbō nɔ̄la̍ mbō wūu̍ bɛ̍ɛ̍ ba̍llo̍ ō pīlɛ̍ kpe̍ Chūlu̍sɛ̄lɛ̄m. So̍vɛ̄i̍ya̍a̍ ndūa̍a̍ ā nɔ̄ 
nyɛ̄lā kālā ka̍lā la̍ cho̍ māā bōo̍la̍ bɛ̍ndu̍ le̍ so̍vɛ̄i̍ya̍ māndāa̍ o̍ sɔ̍ŋgɔ̄ɔ̍ ni᷄ŋ nda̍ŋ, kɛ̍ 
wāŋndo̍ ō pīlɛ̍ bɛ̍ɛ̍ o̍ sɔ̍ɔ̍ŋgūū ni̍ŋ Chūlu̍sɛ̄lɛ̄m īkɛ̄i̍ le̍. Ā yɔ᷄ŋ bɛ̍ɛ̍ mā kɛ̄ɛ̄si̍a̍a̍ le̍ 
pūūlōo̍ dēŋgēlāa̍ o̍ kpāki̍ ba̍lu̍ chi̍o̍o̍ wo̍ hōlnɔ᷄ŋndo̍, le̍ mā kēi̍ lēcho̍ō mā kɔ̍ bi̍ī 
chi̍o̍o̍ ā nɔ̍lā ni̍ŋ te̍. 

33I̍ cho̍ tōsā māsā bɛ̍ndōo̍ Āsi̍i̍līāā o̍ lu̍e̍ī o̍ chi̍o̍o̍ ho̍ō ni᷄ŋ a̍ sɔ̍ŋgɔ̄ɔ̍ le̍. Nɛ̄i̍ o̍ ke̍i̍ mbo̍ 
hūŋ na̍nu᷄ŋ ndo̍, a̍ nɛ̄ī ko̍ŋ ko̍ni̍ o̍ cho̍ vɛ̄lɛ̄ kēī ni̍ mbō mīīŋgu̍ o̍ lɛ̄ŋndē ndɔ̄le̍ŋ ni᷄ŋ. 
Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ di̍mi̍ wo̍ ndu̍ cho̍ ko̍ŋ ni̍. 

34I̍ cho̍ chi̍o̍o̍ ho̍ō pīŋī ya̍a̍mɔ̍ɔ̍wa̍ o̍ bā. I̍ cho̍ he̍ī tōsā le̍ dīōlā nīla̍ŋ ndu̍yɛ̍ a̍ le̍ sa̍bu̍ 
bu̍ɛ̍ī nūu̍ Dēēve̍ wo̍.’ ” 

35Ndu̍yɛ̍ mi̍ ī yɔ̄nu᷄ŋ, īchɔ̄l ko̍ŋ, mi̍ Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō kūā o̍ dɔ̍ɔ̍ŋgɔ̍ 
so̍vɛ̄i̍ya̍ Āsi̍i̍līāā, mbo̍ kɔ̍ di̍ū pūa̍a̍ chɔ̄ūwa̍ wāa̍la̍ŋ kɛ̄mɛ̄ a̍ be̍le̍-ŋɔ̍ma̍a̍ a̍ lā ŋūɛ̍ɛ̍nu̍ 
(185,000) nda̍ tɛ̄ɛ̄ŋ. Mɛ̄ɛ̍ pūa̍a̍ chɔ̄ūwa̍ Āsi̍i̍līāā a̍ chɛ̍ŋ di̍i̍mā ndɔ̄ɔ̍, īdīi̍yo̍ pu̍u̍ŋ, ma̍ 
chā wāŋ vīlɛ̍i̍ya̍ ā tīūwāā dɔ̍ɔ̍ŋgɔ̍ɔ̍ si̍lɔ̍. 

36O̍ ko̍ŋ, mi̍ Sɛ̄nāchɛ̍lu̍i̍bī Māsā Bɛ̍ndōo̍ Āsi̍i̍līāā o̍ chu̍ā pūa̍a̍ ndūa̍a̍ chɔ̄ūwa̍ ma̍ 
mīīŋgū Ni̍ni̍vɛ̄ɛ̄ chi̍e̍e̍. 

37Mi̍ ī yɔ̄nu᷄ŋ pa̍a̍le̍ pi᷅lɛ̍, mɛ̄ɛ̍ māsā bɛ̍ndōo̍ Āsi̍i̍līāā o̍ ku̍ɛ̄ mɛ̄lɛ̄ka̍ ndɔ̍ nɔ̍ dīōla̍ŋ āā 
I̍si̍lɔ̍chī wo̍ sōōlūū wo̍, o̍ chīɛ̄ī ndu̍ o̍o̍ so̍o̍lūū ndu̍ wo̍ ni᷄ŋ, mi̍ pūa̍a̍ ndūa̍a̍ o̍ ve̍lū 
wa̍ ā ŋīɔ̍ɔ̍ŋ, nda̍ yɔ̍nūŋ ni̍ māā Ādūlūāmɛ̍lɛ̍kī, a̍ Sīālu̍ɛ̍sā a̍ kɔ̍ de᷅l ndu̍ chōo̍ a̍ mɔ̄ɔ̄ŋ 
nda̍ŋ fāŋndo̍ŋ ma̍ dīī ndu̍. O̍ ko̍ŋ kɔ̍ɔ̍lī, ma̍ nyāānu᷄ŋ o̍ lɛ̄ŋndē A̍lu̍a̍lu̍a̍tīi̍le̍ŋ ni᷄ŋ. O̍ 
ko̍ŋ, mi̍ po̍ ndɔ̄ɔ̍ ō pīlɔ̍ɔ̍ dīōla̍ŋ āā Ɛ̄sāha̍di̍dɔ̄ŋ o̍ mi̍i̍ŋgū māsāa̍ o̍ fōōfo̍ fi̍nyā ndā 
wo̍. 

Māsāā Bɛ̍ndūāā Di̍iŋ̍ Ndūa̍a̍ 20 

A̍ mɛɛ̄ ̄Māsā Bɛn̍dōo̍ Hɛs̄ɛk̄iy̍ā o̍ lo̍o̍ku̍ sīōŋgɔɔ̄ ̍sɔl̄ā yɛ ̍o̍kɔɔ̄ ̄
(Āīsa̍yā 38:1-8, 21, 22; Ko̍lo̍ni̍kō Di̍i̍ŋ Ndɔ̄ɔ̍ 32:24-26) 

1O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ Māsā Bɛ̍ndōo̍ Hɛ̄sɛ̄ki̍yā o̍ na̍ā nāa̍ pīla̍, ndu̍ o̍o̍ lo̍ ni᷅ŋ 
cho̍be̍ mī ndu̍ o̍o̍ vi᷅. O̍ ko̍ŋ, mi̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā, po̍ E̍mɔ̍ɔ̍sī wo̍ ō 
mālnu᷄ŋ mbo̍ kūā nāa̍ Hɛ̄sɛ̄ki̍yā chu̍a̍, a̍ yōōŋgū Mɛ̄lɛ̄ka̍ ke̍ ndu̍ wo̍. Mi̍ Āīsa̍yā 
di̍mūl Hɛ̄sɛ̄ki̍yā āā, “Mɛ̄lɛ̄ka̍ Ya̍a̍wɛ̄ɛ̍ ve᷅m ya̍ nāa̍ nūm chu̍a̍. Ō dīmi̍ māā ya̍ I̍ di̍mu̍l 
nu̍m māā nāā ŋ̄ chō ho̍ō wo̍, a̍ cho̍ chi̍ndā a̍ ndu̍ le̍. Le̍la̍ŋ chōŋgɔ᷄ŋ o̍ chōŋgɔ᷄ŋ ŋ̄ nɔ̄ 
pɛ̍ le̍ chīɛ̄ī nu̍mndo̍, āā nūm cho̍ŋgu̍ŋ nda̍.” 

2Mɛ̄ɛ̍ Hɛ̄sɛ̄ki̍yā tu̍e̍ī yōōŋgōo̍ ho̍ō, mbo̍ mūlī hɔ̄lla̍ o̍ chīɛ̄īyo̍, mbo̍ kāndū Mɛ̄lɛ̄ka̍ 
Ya̍a̍wɛ̄ɛ̍ pīɛ̄īyo̍. Mbo̍ dīmī āā, 

3“O̍o̍ Mɛ̄lɛ̄ka̍ Ya̍a̍wɛ̄ɛ̄, lo̍o̍nu̍ŋ māā bu̍ɛ̍ī nu᷄m dɔ̍ū tīīnda᷄ŋ ndɔ̄ɔ̍ kpo̍u̍ o̍ nūm ni̍ŋ 
ndo̍ ya̍ I̍ cho̍ ni̍. Ā sīnā māā le̍ te̍le̍ŋ, o̍ te̍le̍ŋ I̍ cho̍ nyɛ̄ ŋ̄ dīmūl la̍ wo̍ tōsāa̍ a̍ kɔ̄l 

nūu̍ kpo̍u̍. Pāa̍le̍ pi᷅lɛ̍ bɛ̍ɛ̍ I̍ so̍li̍ wɔ̍ nu̍m dīōm te̍.” O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā o̍ cha᷅ŋ 
cha᷄ŋndo̍ pīla̍. 

4Mɛ̄ɛ̍ Āīsa̍yā ma̍l le̍ mīīŋgōo̍, lɔ̍ɔ̍pa̍ mbō chīi̍ la̍ū wa̍ o̍ chīɛ̄ī lēmāsāa̍ wo̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ su̍a̍ā nāa̍ ndu̍ chu̍a̍, mbo̍ dīmūl ndu̍ āā, 

5“Mi̍i̍ŋgu̍ mā kɔ̍ di̍mūl Hɛ̄sɛ̄ki̍yā o̍ cho̍ māsā bɛ̍ndōo̍ wānāā nīa̍a̍ chōo̍ wo̍ māā 
Mɛ̄lɛ̄ka̍ Ya̍a̍wɛ̄ɛ̄, ō Dēēve̍ fi̍nyā ndɔ̄ ma̍mā ndu̍ o̍o̍ pi̍ɛ̍īyo̍ nyɛ̄ o̍ di̍mi̍ wo̍ cho̍ ho̍ō 
ni̍, ō dīmi̍ āā, ‘Hɛ̄sɛ̄ki̍yā, I̍ tu̍e̍ī pīɛ̄īlē nūmnde̍ŋ, ndu̍yɛ̍ mi̍ cha᷅ mɛ̍mɛ̍ma̍ nu̍mnda̍ŋ. 
Le̍la̍ŋ, a̍ cho̍ wu̍ a̍ nāa̍ ho̍ō le̍, I̍ cho̍ tōsā mā sēŋgū. Chɔ̍ŋ na̍nu᷄ŋ mbō kūɛ̄ a̍ pālɛ̍i̍ ī 
yāa̍, ā chō chɔ̄nɔ᷄ŋ o̍ pēlūŋ nūmndo̍ŋ chōo̍, mā nɔ̍la̍ mā kūɛ̄ o̍ chīɛ̍i̍ cho̍ le̍ ya̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ mā kɔ̍ so̍o̍lūū ya̍. 

6Ndu̍yɛ̍, I̍ cho̍ tōsā mā hīōū lāchī a̍ wāa̍ yōōmū le̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍ vɛ̍lɛ̄. I̍ 
cho̍ nu̍m pīŋī, ndu̍yɛ̍ o̍ ko̍ŋ kɔ̍ɔ̍lī, mī pi̍ŋi̍ chi̍o̍o̍ ho̍ō, mī so̍li̍ ndu̍ Āsi̍i̍līāŋnda̍ o̍ bā. 
I̍ cho̍ he̍ī tōsā le̍ dīōlā nīla̍ŋ ndu̍yɛ̍ vɛ̍lɛ̄ a̍ le̍ sa̍bu̍ bu̍ɛ̍ī nūu̍ Dēēve̍ wo̍.’ ” 

7O̍ ko̍ŋ kɔ̍ɔ̍lī, mi̍ Āīsa̍yā mi̍i̍ŋgū mbo̍ kɔ̍ di̍mūl Hɛ̄sɛ̄ki̍yā yōōŋgōo̍ ho̍ō. Mbo̍ lō o̍ 
ko̍ŋ, mbo̍ dīmūl bu̍ɛ̍i̍yāa̍ Hɛ̄sɛ̄ki̍yā wa̍ māā, ā līnda̍ fi̍kīi̍ya̍ŋ mā ho᷄l Hɛ̄sɛ̄ki̍yā o̍ 
hīndɔ̄ɔ̍ cho̍ ndu̍ wo̍, māā tē ā tōsa̍ le̍nde̍ pɛ̍ ō chō sīōŋgɔ̄ɔ̍. O̍ ko̍ŋ, mi̍ bu̍ɛ̍i̍yāa̍ 
Hɛ̄sɛ̄ki̍yā wa̍ ā tōsā mɛ̄ɛ̍ o̍ dīmu̍l nda̍ yɛ̍. 

8Mi̍ Hɛ̄sɛ̄ki̍yā nyu̍nā Āīsa̍yā āā, “Chɔ̍m ndɔ̍ ya̍ tāāmāsi̍o̍o̍, o̍ chɔ᷅m ya̍ māā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ ya̍ sīŋgī a̍ nāa̍ ho̍ō, ndu̍yɛ̍ māā na̍nu᷄ŋ a̍ pālɛ̍i̍ ī yāa̍, māā I̍ cho̍ nɔ̄lā 
mī ku̍ɛ̄ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍.” 

9Mi̍ Āīsa̍yā di̍mūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m tāāmāsi̍o̍o̍ chɔ̄m, o̍ cho̍ nu̍m 
chɔ̄m māā nyɛ̄ o̍ di̍mi̍ ho̍ō wo̍ ō chō yɔ̄nu᷄ŋ ndo̍. Sɔ̄ɔ̍ŋ chō ŋ̄ mūu̍ŋ, mi̍ Mɛ̄lɛ̄ka̍ 
yēēma̍ le̍ mbō tōsa̍ ī pīlɛ̍ māā tāāmāsi̍. Tōsāa̍ mī wūndu̍le̍ nyɔ̄ɔ̍ lē ma᷄l mī lē mīīŋgu̍ 
a̍ mākɔ̄ɔ̄ le̍ nɛ̄īyo̍ tɔ̍, a̍ tōsāa̍ mī wūndu̍le̍ nyɔ̄ɔ̍ lē kūɛ̄ lāchī le̍ nɛ̄īyo̍ tɔ̍. Tāāmāsi̍ 
kūɛ̍ɛ̍nɛ̍ ŋ̄ yēēma̍ yɛ̄ mī Mɛ̄lɛ̄ka̍ tōsa̍?” 

10Mi̍ Hɛ̄sɛ̄ki̍yā di̍mī āā, “Ī chō bɛ̍ɛ̍ŋ bɛ̍ɛ̍ŋ mī wūndu̍le̍ nyɔ̄ɔ̍ mī lē ma᷄l lē kūɛ̄ lāchī, 
kɛ̍ ī cho̍ bɛ̍ɛ̍ŋ le̍ mī wūndu̍le̍ nyɔ̄ɔ̍ lē ma᷄l mī lē mīīŋgu̍ a̍ mākɔ̄ɔ̄ le̍. Le̍la̍ŋ I̍ ye̍e̍ma̍ 
mī wūndu̍le̍ŋ lē mīīŋgu̍ a̍ mākɔ̄ɔ̄.” 

11O̍ ko̍ŋ, mi̍ Āīsa̍yā pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mi̍ Mɛ̄lɛ̄ka̍ tōsā nyɛ̄ Māsā Bɛ̍ndōo̍ 
Hɛ̄sɛ̄ki̍yā o̍ di̍mi̍ wo̍. Nyɛ̄ Māsā Bɛ̍ndōo̍ E̍ha̍a̍sī ndu̍ o̍o̍ to̍sa̍ le̍ pāa̍le̍ŋ tūūwo̍ wo̍, 
mi̍ Mɛ̄lɛ̄ka̍ tōsā mi̍ wūndu̍le̍ nyɛ̄ kōŋ lē ma᷄l mi̍ lē mīīŋgū a̍ mākɔ̄ɔ̄ le̍ nɛ̄īyo̍ tɔ̍. 

Māsā bɛn̍dōo̍ Ba̍bil̍ɔŋ̄ o̍ ve᷅m wāŋnda̍ nāa̍ Hɛs̄ɛk̄iy̍ā chu̍a̍ 
(Āīsa̍yā 39:1-8) 

12Ndu̍yɛ̍ a̍ te̍le̍ŋ ko̍ŋ, wāna̍ wa̍ māsā bɛ̍ndōo̍ Ba̍bi̍lɔ̄ŋ ndo̍, ndu̍ wa̍ Mɛ̄lōda̍chī 
Ba̍la̍dāŋ ni̍, po̍ Māsā Bɛ̍ndōo̍ Ba̍la̍dāŋ ndo̍. Mɛ̄ɛ̍ fi̍nyāa̍ ho̍ō tūēī māā Māsā Bɛ̍ndōo̍ 
Hɛ̄sɛ̄ki̍yā o̍ cho̍ a̍ nāa̍, mbo̍ pōōnyīāā yāu̍wo̍ mbo̍ kē ki̍i̍la̍a̍ ndūa̍a̍ lātūlu̍ a̍ nyɔ̄ɔ̍ŋ 
ŋ̄ ti᷄ŋ le̍ mā yōo̍ Hɛ̄sɛ̄ki̍yā māā kē. 

13Ndu̍yɛ̍, mɛ̄ɛ̍ pūa̍a̍ ha̍ā ā fūūlu̍u̍, mi̍ Māsā Bɛ̍ndōo̍ Hɛ̄sɛ̄ki̍yā o̍ na᷅ŋ kɔ̄l ta̍u̍ ta̍u̍ a̍ 
kɔ̄lā ndāla̍ŋ. O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā o̍ ba̍lū a̍ pūa̍a̍ ha̍ā mbo̍ chɔ̄m 
nda̍ nyɛ̄ o̍ nyɛ̄ o̍ nɔ̍ o̍ māsāle̍ ndɔ̄le̍ŋ ni᷄ŋ, ŋ̄ko̍o̍līi̍ ni̍, ka̍ni̍ŋ hu̍mbū ni̍, nyɛ̄m ba̍ā 
kālāŋ chēle̍ŋ ni̍, chūɛ̄īmā ba̍ā kālā ni̍, wōlɔ̄ɔ̄lā chɔ̄ū ni̍, mbo̍ chɔ̄m pūa̍a̍ ha̍ā kpo̍u̍. 
Nyɛ̄ o̍ nyɛ̄ ndu̍ o̍o̍ nɔ̍ ō kɛ̄sīāā o̍ fo̍ndāŋndā ndu̍ o̍o̍ kɛ̍sī nyɛ᷅m ndɔ᷄ŋ nda̍ŋ, mbo̍ 
bālū a̍ pūa̍a̍ ha̍ā mbo̍ chīī nda̍ mu̍ŋ chɔ̄m kpo̍u̍, ō pīlɛ̍ bɛ̍ɛ̍ ō mɛ̄i̍ le̍ nda̍ chɔ̄mndo̍ 
le̍. 

14Mɛ̄ɛ̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ che᷅ pūa̍a̍ ha̍ā, mbo̍ nyūnā Hɛ̄sɛ̄ki̍yā āā, 
“Kūɛ̍ɛ̍nɛ̍ pūa̍a̍ ha̍ā ā chɛ᷄ŋ yɛ̍? Ndu̍yɛ̍ ō yɛ̄ɛ̍nɛ̍ nda̍ hu᷄ŋ di̍mūl lɛ̄ nu̍m?” Mi̍ Hɛ̄sɛ̄ki̍yā 
di̍mūl ndu̍ āā, “Pūa̍a̍ ha̍ā ā fūla̍ lēvīl, o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ pɔ̍ nda̍ chɛ᷄ŋ ni̍.” 

15Mi̍ Āīsa̍yā nyu̍nā ndu̍ āā, “Ō yɛ̄ɛ̍nɛ̍ kpɛ̍ nda̍ hu᷄ŋ chɔ᷅ yɛ̄ o̍ chīɛ̄ī nu̍m lēmāsāa̍ 
ni᷄ŋ?” Mi̍ Hɛ̄sɛ̄ki̍yā di̍mūl ndu̍ āā, “Nyɛ̄ o̍ nyɛ̍ cho̍ chīɛ̄ī ni̍ŋ na̍nu᷄ŋ ā chīi̍ chɔ̄. I̍ ba̍lu̍ 
a̍ nda̍ o̍ fo̍ndāŋndā nīla̍ ya̍ I̍ kɛ̍sī nyɛ᷅m nu᷄ŋ nda̍ŋ kpo̍u̍, mi̍ chɔ᷅m nda̍ nyɛ̄ o̍ nyɛ̄ 
ba̍ā kālā ya̍ I̍ nɔ̍. I̍ mɛ̍i̍ nyɛ᷅ o̍ nyɛ̄ le̍ nda̍ chɔ̄mndo̍ le̍.” 

16Mi̍ Āīsa̍yā lo᷅ o̍ ko̍ŋ mbo̍ dīmūl ndu̍ āā, “Ya̍ŋ ndɔ̍ ni᷅la̍ŋ mā tūēī nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍. Ō dīmi̍ āā, 

17‘Hɛ̄sɛ̄ki̍yā nyɛ̄ o̍ nyɛ̄ ŋ̄ nɔ̄ ō kɛ̄sīāā o̍ chīɛ̄ī nu᷄m lēmāsāa̍ ni᷄ŋ, nyɛ̄m nūm pi̍la̍ 
chu̍u̍ŋgi̍a̍a̍ wo̍ŋ ni̍, a̍ nyɛ̄m fi̍nyāā nu̍m a̍ ma̍māa̍ ā lo̍ chūūŋgīāā ha̍a̍ mbo̍ fūūlūū 
a̍ te̍le̍ŋ ŋ̄ sīmnu᷄ŋ māsā wo̍ wo̍ŋ, te̍le̍ŋ cho̍ fūūlūū mī wāŋnda̍ Ba̍bi̍lɔ̄ŋ a̍ hu̍ŋ kɔ̍ndū 
mu̍ŋ kpo̍u̍, mā kūɛ̄nu᷄ŋ a̍ mu̍ŋ. Nyɛ̄ o̍ nyɛ̍ ŋ̄ nɔ̄ ō kɛ̄sīāā, ā chō mu̍ŋ hūnɔ̄ɔ̄ bāsɔ̄ɔ̄ 
tɛ̍ɛ̍ o̍ pīlɛ̍ bɛ̍ɛ̍ ā mɛ̍ī le̍. Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ko̍ŋ ni̍. 

18Pūa̍a̍ nu̍m ŋ̄ vēlū kɛ̍sɛ̍ kɛ̍sɛ̍ wa̍ ā chō hūnɔ̄ɔ̄ ā ti᷄ŋ bīū mā kūɛ̄ a̍ nda̍ o̍ chɛ̄le̍ŋ ni᷄ŋ 
Ba̍bi̍lɔ̄ŋ. Nda̍ cho̍ wā bu̍ɛ̍i̍yāā wa̍lla̍ o̍ chīɛ̄ī lēmāsa̍ māsā bɛ̍ndōo̍ Ba̍bi̍lɔ̄ŋ ndo̍ ni᷄ŋ 
ni̍.’ ” 

19Kɛ̍ mi̍ Māsā Bɛ̍ndōo̍ Hɛ̄sɛ̄ki̍yā ndu̍ si̍na̍ sūɛ̍i̍ he̍ī pɛ̄ŋgu̍, māā ō cho̍ a̍ te̍le̍ŋ o̍ cho̍ 
yōōmū wo̍ le̍, māā ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍la̍ŋ, lɛ̄ŋnde̍ŋ lē chō wɔ̄ wā o̍ kɔ̄l nyūlū 
ni᷄ŋ, ndu̍yɛ̍ mī wānā o̍ wānā wa̍ o̍ dɛ̍nɛ̍ kɛ̍ndɛ̄ ni᷄ŋ. Mi̍ Hɛ̄sɛ̄ki̍yā lo᷅ o̍ ko̍ŋ mbo̍ dīmūl 
Āīsa̍yā āā, “Yōōŋgū kɛ̄ndɔ̄ɔ̍ pīla̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ nu̍m ho̍ō le̍ ya̍ ni̍.” 

A̍ mɛɛ̄l̄u̍la̍ Māsā Bɛn̍dōo̍ Hɛs̄ɛk̄iy̍ā la̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 32:32, 33) 

20-21O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā wu᷅, o̍ ko̍ŋ, mi̍ Mānāa̍sē po̍ ndɔ̄ mi̍i̍ŋgū māsā bɛ̍ndōo̍ 
o̍ fōōfo̍ ndɔ̄ɔ̍. Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Hɛ̄sɛ̄ki̍yāle̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ 
o̍ nyɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, lɛ̄ŋīī o̍ ye᷅m nde̍ ni̍, so̍o̍ŋ māmɛ̄ŋ bɛ̄ndū o̍ 
bɛ̍ɛ̍ndi̍a̍a̍ wo̍ ni̍, a̍ nɛ̄i̍ māmɛ̄ŋ o̍ bɛ̍ɛ̍ndi̍a̍a̍ le̍ mɛ̄ŋnda̍ŋ kēīyo̍ mī mā he̍l chi̍e̍e̍ wo̍, 
mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ Chu̍dā o̍kɔ̄ɔ̄ 
wo̍ ni᷄ŋ. 

Māsāā Bɛ̍ndūāā Di̍iŋ̍ Ndūa̍a̍ 21 

Sɔɔ̄ŋ̍ yɔn̍u̍ŋ o̍ māsāle̍ Mānāa̍sēle̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 33:1-20) 

1Mānāa̍sē wa̍ wɔ̄sīla̍ŋ tɔ̍ a̍ lā tīɔ̍ɔ̍ŋ mbo̍ sīmnu᷄ŋ ma̍sā bɛ̍ndōo̍ le̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ, le̍ wɔ̄sīla̍ŋ be̍le̍-ŋu̍ɛ̍ɛ̍nu̍ 
a̍ lā ŋūɛ̍ɛ̍nu̍. Mānāa̍sē ko̍ŋ kāla̍ ndɔ̍ wa̍ Hɛ̄fīsi̍bāā ni̍. 

2Kɛ̍ mi̍ Mānāa̍sē ko̍ŋ mbo̍ to̍sā dɛ̍nɛ̍ wɔ̍ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ 
su̍ma̍ŋgɛ̍ɛ̍ma̍ŋ wɔ̍ɔ̍ŋ bɛ̄ndūŋ wānāa̍ wa̍ īchāli̍ o̍ lɛ̄ŋīī kēŋ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ tu̍a̍ū nda̍ I̍sɔ̄lūɛ̍i̍ya̍ lāchī wo̍ŋ, ndu̍ bɛ̍ɛ̍ mu̍ŋ ko̍ni̍ o̍ to᷅l kɔ̄ɔ̄lī ni̍. 

3Mɛ̄ɛ̍ o̍ si̍mnu᷄ŋ ma̍sāa̍, fo̍ndāŋndā yɛ̍ yɛ̍la̍ nda̍ a̍a̍ so̍o̍lūū mɛ̄lɛ̄ka̍ā chēle̍ŋ nda̍ mi̍ 
Hɛ̄sɛ̄ki̍yā fi̍nyā ndɔ̄ ndu̍ o̍o̍ pe̍si̍ pe̍si̍ la̍ŋ, mbo̍ mīŋgī la̍ŋ tāŋgūl kpo̍u̍. O̍ ko̍ŋ kɔ̍ɔ̍lī, 
ndu̍ bɛ̍ɛ̍ mbo̍ tūāl Māsā Bɛ̍ndōo̍ E̍ha̍bī, o̍ wa̍ I̍sɔ̄lūɛ̄ī yo̍ kɔ̄ɔ̄lī, mbo̍ tāŋgūl 
ma̍āŋnda̍ŋ le̍ wāa̍ sa̍lāla̍ŋ sōlīo̍o̍ o̍ Bāāl lo̍. Ndu̍yɛ̍ o̍ ko̍ŋ kɔ̍ɔ̍lī, mbo̍ tōōsīāā 
sūŋgbu̍le̍ŋ vēla᷅ŋ A̍si̍ɛ̍lūā wo̍, mɛ̄lɛ̄ka̍ ndāa̍. Lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ 
bɛ̍ɛ̍, mbo̍ mūli᷄ŋ mu̍ŋ sōōlūūwo̍. 

4O̍ ko̍ŋ kɔ̍ɔ̍lī, mbo̍ tāŋgūl ma̍āŋndā nda̍ a̍a̍ so̍o̍lūū mɛ̄lɛ̄ka̍ā chēle̍ŋnda̍ la̍ŋ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, chīɛ̄ī Mɛ̄lɛ̄ka̍ Ya̍a̍wɛ̄ɛ̄ di̍mi̍ māā, o̍ chīɛ̄ī nūu̍ ni᷄ŋ 
Chūlu̍sɛ̄lɛ̄m nya̍ nɔ̄ le̍ ya̍ sōōlūūwo̍ le̍ fɛ̍ɛ̍ŋ a̍ fɛ̍ɛ̍ŋ ni̍ wo̍. 

5O̍ ko̍ŋ kɔ̍ɔ̍lī, mbo̍ bīī mbo̍ tāŋgūl vɛ̄lɛ̄ ma̍āŋnda̍ŋ o̍ la̍ūlā tīɔ̍ɔ̍ŋnda̍ wa̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, le̍ lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ sōōlūūwo̍. 

6Māsā Bɛ̍ndōo̍ Mānāa̍sē, pūa̍a̍ ndūa̍a̍ o̍ ve̍lū kɛ̍sɛ̍ kɛ̍sɛ̍ wa̍, mbo̍ bīī mbo̍ sōlī nda̍ 
sa̍lā lūāmāa̍ o̍ mɛ̄lɛ̄ka̍ā ndūa̍a̍ lo̍, o̍ lɛ̄ŋndē dɛ̍ŋgbɛ̍le̍ŋ Hi̍nɔ̄m. O̍ ko̍ŋ kɔ̍ɔ̍lī, mbo̍ 
pīāndu᷄ŋ pi̍o̍ndɔ᷄ŋndo̍ pīla̍, ndu̍yɛ̍ mbo̍ kūā nāa̍ wānāā vīāmāā lāyāwāa̍ chūā mā 
vīm ndu̍ yāwāla̍ŋ. O̍ ko̍ŋ kɔ̍ɔ̍lī, mbo̍ kūā vɛ̄lɛ̄ o̍ wānāā ŋ̄wāŋ vīlɛ̍i̍ya̍ lo̍, a̍ wānāa̍ 
di̍mī sɔ̍ɔ̍ŋ wa̍ā lāchīo̍ŋ nda̍, le̍ mā chɔ̄m ndu̍ sɔ̄ɔ̍ŋ nɔ̄ le̍ yɔ̄nɔ᷄ŋndo̍ wo̍ŋ. O̍ ko̍ŋ, mbo̍ 
tōsā mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ ndu̍, fo̍ndōle̍, sɔ̄ɔ̍ŋ dɛ̍nɛ̍ wɔ̍ɔ̍ŋ bɛ̄ndūŋ 
o̍ to̍sa̍ wo̍ŋ. 

7Sūŋgbu̍le̍ o̍ to̍o̍si̍a̍a̍ le̍ A̍si̍ɛ̍lūā mɛ̍lɛ̄ka̍ ndāa̍ sōōlūūwo̍ le̍ŋ, mbo̍ chūā mbo̍ kɔ̍ kɛ̄sī 
o̍ chīɛ̍i̍ Mɛ̄lɛ̄ka̍a̍ ni᷄ŋ nde̍ŋ, chīɛ̄ī Mɛ̄lɛ̄ka̍ dīmu̍l Dēēve̍ a̍ Sɔ̍lɔ̍mɔ̄ŋ po̍ ndɔ̄ āā, “O̍ 
chīɛ̄īyo̍ ho̍ō ni᷄ŋ, a̍ Chūlu̍sɛ̄lɛ̄m na̍nu᷄ŋ, lā ya̍ I̍ hɛ̍li̍ la᷅ŋ o̍ kāa̍la̍ŋ I̍sɔ̄lūɛ̄ī tɛ̍ɛ̄ŋ nda̍ŋ, 
lo̍ŋ dīōlā nīla̍ŋ lā nɔ̄ le̍ sōōlɔ᷄ŋndo̍ le̍ fɛ̍ɛ̍ŋ a̍ fɛ̍ɛ̍ŋ ni̍. 

8Ndu̍yɛ̍ nyɛ̄ o̍ nyɛ̄ ya̍ I̍ di̍mu̍l wāŋnda̍ I̍sɔ̄lūɛ̄ī le̍ tōsāa̍, tē ā chɛ᷄l pɛ̍ mā tōsa̍ ndu̍, 
ndu̍yɛ̍ sāwāla̍ ya̍ I̍ ke̍ bu̍ɛ̍ī nūu̍ Mūu̍sē la̍ŋ ki̍nɛ̍i̍, mā tōsa̍ nyɛ̄ la̍ di̍mi̍ wo̍ pɛ̍, I̍ cho̍ 
tōsā mā wa̍ o̍ lɛ̄ŋndē ya̍ I̍ ke̍ le᷅ŋ fi̍nyāā ndāā ma̍māa̍ le̍ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ. Wānā 
o̍ wānā nɔ̍lā mbo̍ sōli̍ nda̍ lēni᷄ŋ te̍.” 

9Kɛ̍, mi̍ Mānāa̍sē to̍sā mi̍ lɛ̄ŋndē Chu̍dāle̍ŋ, a̍ wāŋnda̍ Chūlu̍sɛ̄lɛ̄m a̍ fa̍ŋa᷄ŋ o̍ nɛ̄i̍ 
tōnya̍a̍ chōo̍. Mbo̍ tōsā mi̍ wāŋnda̍ ha̍ā a̍ tōsā sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, ŋ̍ hi̍o̍ū bɛ̍ɛ̍ ŋ̄ 
wānāa̍ wa̍ o̍ lɛ̄ŋīī kēŋ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍a̍ū nda̍ I̍sɔ̄lūɛ̍i̍ya̍ lāchī wa̍ ā tōsa̍ 
wo̍ŋ. 

10Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ wānāa̍ su̍a̍ā le̍ ndu̍ wa̍ yōōŋgōo̍. Mbo̍ 
dīmī āā, 

11“Yɔ̄ŋ wɔ̄ɔ̍ŋ Māsā Bɛ̍ndōo̍ Mānāa̍sē ho̍ō Chu̍dā o̍ to̍sa̍ wo̍ ō wɔ̄u̍ ō bɔ̄ɔ̍. Sɔ̄ɔ̍ŋ o̍ 
to̍sa̍ wo̍ŋ, wānā tu̍ū mu̍ŋ bɛ̍ɛ̍ wɔ̍ūle̍ŋ a̍ Ke̍na̍na̍i̍tīi̍ya̍a̍ wa̍ lɛ̄ŋnde̍ŋ nde᷅ŋ nda̍ nyɛ̄ 
nda̍ tōsa̍ wo̍ le̍. Mbo̍ bīī mbo̍ tōsā mi̍ wāŋnda̍ Chu̍dā a̍ mu̍li᷄ŋ nyɛ᷅m chēle̍ŋndo̍ŋ 
sōōlūūwo̍ māā mɛ̄lɛ̄ka̍ā nda̍. Ndu̍yɛ̍, mbo̍ tōsā ma̍ sīmnu᷄ŋ wa̍nāā yɔ̄ŋ wɔ̄ɔ̍ŋ ya̍ 
Mɛ̍lɛ̄ka̍ o̍ hɔ̄l. 

12Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ā pīɛ̄īyo̍, nyɛ̄ ya̍ I̍ di̍mi̍ wo̍ cho̍ ho̍ō 
ni̍, wāŋnda̍ Chu̍dā ni̍, wāŋnda̍ Chūlu̍sɛ̄lɛ̄m ni̍, nyɛ̄ ya̍ I̍ cho̍ hūnɔ̄ɔ̄ tōsā a̍ nda̍ wo̍, 
tē wānā o̍ wānā hu̍ŋ tu̍e̍ī a̍ ndu̍ o̍kɔ̄ɔ̄ pɛ̍ ā chō lɔ̄lūla̍ŋ lɔ̄ɔ̄. 

13Yāmɛ̍ī ya̍ I̍ ki̍lu̍l wāŋnda̍ Sāme̍e̍līāā, ndu̍yɛ̍ a̍ Māsā Bɛ̍ndōo̍ E̍ha̍bī, ho̍ō I̍sɔ̄lūɛ̄ī a̍ 
chīɛ̄ī ndɔ̄ɔ̍ le̍ nda̍ nyɛ̄ pālāa̍ tūsīo̍o̍ chōo̍ ve̍, yāmɛ̍ī kēŋ ko̍ni̍ ya̍ I̍ ki̍lūl ni̍ŋ wa᷅ŋnda̍ 
Chūlu̍sɛ̄lɛ̄m le̍ nda̍ nyɛ̄ pālāa̍ tūsīo̍o̍ chōo̍ ni̍. Wānā o̍ wāna̍ cho̍ Chūlu̍sɛ̄lɛ̄m, I̍ cho̍ 
nda̍ hūnɔ̄ɔ̄ bāsɔ̄ɔ̄ tɛ̍ɛ̍ mī wɔ̍ɔ̍su̍u̍ nda̍ o̍ chi̍e̍ēŋndo̍ chōo̍ mɛ̄ɛ̍ nda̍ wɔ̄ɔ̄sūū nu̍a̍ā 
hɛ̄ŋgɛ̍i̍ li̍ndɛ̍i̍yo̍, mā dīndi̍ ndu̍ fo̍ fo̍, mā kūūmbu̍u̍ ndu̍ lɛ̄ŋ yɛ̍. 

14Ndu̍yɛ̍ wānāā nīāā tu̍a̍a̍ lo᷅ ni̍ŋ bɛ̍ɛ̍ yo̍o̍mū wa̍, I̍ cho̍ nda̍ hūnɔ̄ɔ̄ bāa̍ fāŋā chōo̍, 
ndu̍yɛ̍ mī ma̍l nda̍ ya̍a̍mɔ̍ɔ̍wa̍a̍ ndāa̍ o̍ bā, mī ya̍a̍mɔ̍ɔ̍wa̍a̍ ndāa̍ tūsi̍ nda̍ dɛ̍nɛ̍ 
pa̍lāa̍ chōo̍. Ndu̍yɛ̍ nyɛ̄ o̍ nyɛ̄ nda̍ nɔ̄ ya̍a̍mɔ̍ɔ̍wa̍ chō mu̍ŋ hūnɔ̄ɔ̄ pūŋgā mā kūɛ̄nu᷄ŋ 
a̍ mu̍ŋ kpo̍u̍, 

15fo̍ndōle̍, le̍ nyɛ̄ nda̍ tōsa̍ wo̍. Wāŋnda̍ ha̍ā, wānāā nīa̍a̍ nda̍ chō ni̍, kɛ̍ ma̍ lō o̍ 
ko̍ŋ ma̍ kɛ̄ɛ̄ ya̍ dīōm, ma̍ tōsā nyɛ̍ bɛ̍nda̍ ya̍ o̍ hɔ̄l te̍ wo̍. Chɔ̍ŋ a̍ te̍le̍ŋ ya̍ I̍ so̍li̍ 
wāŋnda̍ I̍sɔ̄lūɛ̄ī o̍ chɛ̄le̍ŋ ni᷄ŋ I̍chi̍pī wo̍, mbo̍ bīya᷅ŋ a̍ te̍le̍ŋndo̍ ho̍ō, sɔ̄ɔ̍ŋ to̍sā, mī 
ya̍ Mɛ̍lɛ̄ka̍ tāmbu̍ kɔ̄l mī dɔ̍u̍nu᷄ŋ tu̍mbe̍ wo̍ŋ, mu̍ŋ ko̍ni̍ nda̍ chō hīōūwɔ̄ɔ̍ lāchī a̍ 
tōsāa̍ ni̍.” 

16Mānāa̍sē bɛ̍ɛ̍ mbo̍ tōsā mi̍ wāŋnda̍ Chu̍dā a̍ fa̍ŋa᷄ŋ o̍ nɛ̄i̍ tōnya̍a̍ chōo̍, ma̍ sīmnu᷄ŋ 
wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ō fūla̍ o̍ ko̍ŋ kɔ̍ɔ̍lī, wānāa̍ tɛ̍ɛ̍mbu̍u̍ i̍sɔ̍ɔ̍ o̍ 
īsɔ̄ɔ̍ le̍ wa̍, mbo̍ tōsā mi̍ wānāā bɔ̄ɔ̍ bɔ̍ɔ̍ yōōmūlā ndāla̍ŋ la̍ ta̍mbū Chūlu̍sɛ̄lɛ̄m, 
mbo̍ tōsā mi̍ kōo̍ma̍ wāŋndā chīe̍e̍ya̍ mā kūā kōŋgi̍la̍ŋ o̍ bɛ̍ɛ̄la̍ŋ Chūlu̍sɛ̄lɛ̄m. 

17-18O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Mānāa̍sē o̍ wu᷅, ndu̍yɛ̍ mā chɔ̄ ndu̍ o̍ chīɛ̄ī ndɔ̍ 
lēmāsāa̍ ni᷄ŋ. O̍ ko̍ŋ, mi̍ A̍mɔ᷅ŋ po̍ ndɔ̄ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. Sɔ̄ɔ̍ŋ tɔ᷅ŋ 
chēle̍ŋ yɔ̍nu̍ŋ o̍ māsāle̍ Māsā Bɛ̍ndōo̍ Mānāa̍sē le̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ 
o̍ to̍sa̍ o̍ māsāle̍ ndɔ̄le̍ŋ ni᷄ŋ, lātūlu̍ a̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ o̍ to̍sa̍, mu̍ŋ kpo̍u̍ ŋ̄ chō 
ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ A̍mɔŋ᷅ nde̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 33:21-25) 

19A̍mɔ᷅ŋ wa̍ wɔ̄sīla̍ŋ bi̍dīi̍ŋ a̍ lā tīɔ̍ɔ̍ŋ mbo̍ sīmnu᷄ŋ ma̍sā bɛ̍ndōo̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ wɔ̄sīla̍ŋ lā tīɔ̍ɔ̍ŋ. A̍mɔ᷅ŋ 
ko̍ŋ yɛ̍, kāla̍ ndɔ̍ wa̍ Mɛ̄sīūlɛ̍mɛ̍tī ni̍, chūa̍ Hālu̍sī wo̍, wānā wa̍ā Chōti̍bāā chi̍e̍e̍. 

20Kɛ̍ A̍mɔ᷅ŋ bɛ̍ɛ̍ mbo̍ tōsā sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mɛ̄ɛ̍ 
Mānāa̍sē fi̍nyā ndɔ̄ o̍ to̍sa̍ yɛ̍. 

21Ka̍ālā Mānāa̍sē fi̍nyā ndɔ̄ wa̍ chōo̍ la̍ŋ, ndu̍ bɛ̍ɛ̍ mbo̍ tūāl ka̍ālā lāŋ kɔ̄ɔ̄lī, mbo̍ 
mūli᷄ŋ nyɛ᷅m fi̍nyā ndɔ̄ wa̍ sōōlūūwo̍ māā mɛ̄lɛ̄ka̍ā ndɔ̄ wo̍ŋ sōōlūūwo̍. 

22Ndu̍ bɛ̍ɛ̍ mbo̍ kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndūāā ma̍māa̍ ā wa̍ sōōlūūwo̍ 
wo̍, nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ le̍ tōsāa̍, ō chɛ᷄l mbō tōsa̍ ndu̍ le̍. 

23O̍ ko̍ŋ kɔ̍ɔ̍lī, mi̍ ī yɔ̄nu᷄ŋ Māsā Bɛ̍ndōo̍ A̍mɔ᷅ŋ mī pūa̍a̍ wa̍ ndu̍ wa̍llo̍ o̍ bā bɛ̄ŋgu̍ 
wa̍ ā yīī ndu̍ de̍fe̍, ma̍ kɔ̍ di̍ī ndu̍ o̍ chīɛ̄ī ndɔ̍ lēmāsāa̍ ni᷄ŋ. 

24Kɛ̍ wānāā lēlɛ̄ŋnda̍ ā hīni̍ kɔ̍l a̍ sūɛ̍i̍ he̍ī le̍, o̍ ko̍ŋ, ma̍ bīī pūa̍a̍ yi̍i̍ ka̍ŋ Māsā 
Bɛ̍ndōo̍ A̍mɔ᷅ŋ de̍fo̍o̍ wa̍, ma̍ dīū nda̍, o̍ ko̍ŋ kɔ̍ɔ̍lī, ma̍ sīīŋgūū Chōōsa̍yā po̍ ndɔ̍ 
māsā bɛ̍ndōo̍ o̍ fōōfo̍ ndɔ̄ɔ̍. 

25Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ A̍mɔ᷅nde̍ŋ bɛ̄ŋgu̍ wo̍ŋ ki̍nɛ̍i̍, ā nyɛ̄ o̍ nyɛ̄ o̍ to̍sa̍ 
o̍ māsāle̍ŋ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ 
Chu̍dā o̍kɔ̄ɔ̄ wo̍ ni᷄ŋ. 

26O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ A̍mɔ᷅ŋ wu᷅ ma̍ chɔ̄ ndu̍ o̍ sɛ̄i̍ ndɔ̍ būūlu̍ wa̍ o̍ kpe̍le̍ 
nda̍ vēēlū āā kpe̍lo̍o̍ U̍sāā wo̍ ni᷄ŋ ndo̍. O̍ ko̍ŋ, mi̍ Chōōsa̍yā po̍ ndɔ̄ mi̍i̍ŋgū māsā 
bɛ̍ndōo̍ o̍ fōōfo̍ ndɔ̄ɔ̍. 

Māsāā Bɛ̍ndūāā Di̍iŋ̍ Ndūa̍a̍ 22 

A̍ sɔɔ̄ŋ̍ yɔn̍u̍ŋ o̍ māsāle̍ Chōōsa̍yāle̍ŋ niŋ᷄ ndo̍ŋ o̍kɔɔ̄̄ 
(Ko̍lo̍ni̍kō Di̍i̍ŋ Ndɔ̄ɔ̍ 34:1, 2) 

1Chōōsa̍yā wa̍ wɔ̄sīla̍ŋ lā ŋɔ̄ma̍a̍ mbo̍ sīmnu᷄ŋ Ma̍sā bɛ̍ndōo̍ le̍ Chu̍dā, ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ kpo̍u̍ le̍ wɔ̄sīla̍ŋ be̍le̍-ya̍a̍ a̍ ō 
pīlɛ̍. Chōōsa̍yā ko̍ŋ, kāla̍ ndɔ̍ wa̍ Chɛ̄dīda̍yā ni̍, chūa̍ Āda̍a̍yā wo̍, wānā wa̍ā 
Bɔ̄sīka̍tī chi̍e̍e̍. 

2Ndu̍yɛ̍ Chōōsa̍yā wa̍ wānā kɛ̍ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ā fi̍nyā ndɔ̄ ma̍mā 
Māsā Bɛ̍ndōo̍ Dēēve̍ o̍ wa̍ chōo̍ wo̍, ndu̍ bɛ̍ɛ̍ ndu̍ ko̍ni̍ o̍ to᷅l kɔ̄ɔ̄lī ni̍. Nyɛ̄ o̍ nyɛ̄ 
sāwāla̍ Mɛ̄lɛ̄ka̍ la̍ŋ lā dīmi̍ le̍ tōsāa̍, ō pīlɛ̍ bɛ̍ɛ̍ ō mɛ̄i̍ mbō kɛ̄ɛ̍ ndu̍ tōsā le̍. 

Ā mɛɛ̄ ̍nda̍ sāālu̍ŋ ya̍u̍ lāsāwa̍ Mɛl̄ɛk̄a̍a̍ yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 34:8-28) 

3Mɛ̄ɛ̍ Chōōsa̍yā chi̍i̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ māsāle̍ŋ chōo̍, pāa̍le̍ pi᷅lɛ̍ mbo̍ vīām 
Si̍a̍fāŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ a̍ yōōŋgōo̍. Si̍a̍fāŋ yɛ̍ ndu̍ wa̍ wānā po̍o̍nyīa̍a̍ o̍ 
tōŋgo̍ kɔ̍ɔ̍sɔ̍ɔ̍ ni᷄ŋ ni̍. Ndu̍yɛ̍ Si̍a̍fāŋ ko̍ŋ fi̍nyā ndɔ̍ wa̍ Āsālu̍i̍yā ni̍, Mɛ̄si̍u̍lām po̍ ndɔ̄ 
ma̍māa̍. Mi̍ Chōōsa̍yā di̍mūl Si̍a̍fāŋ āā, 

4“Kɔ̍ pe̍mbēi̍ chōo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mā kɔ̍ di̍mūl Hīlīka̍yā, wāna̍ cho̍ 
wānāā sōlīāā lāsa̍lāa̍ bōlle̍ŋ ndo̍, māā nyɛ̄ o̍ nyɛ̄ sɔ̄lāā wānāa̍ cho̍ o̍ chīɛ̍i̍ Mɛ̄lɛ̄ka̍a̍ 
sōndōo̍ wa̍ ā bīī wāŋnda̍ o̍ lābā, māā ō dɔ̄ɔ̄nu̍ŋ ndu̍ ko̍na̍ kpo̍u̍. 

5Tē ō dɔ̄ɔ̄nu᷄ŋ ndu̍ ko̍na̍ pɛ̍, wānāā nda̍ kɛ̄si̍ bōlle̍ŋ le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
mīŋgīo̍o̍ bɛ̄ɛ̄ndīa̍a̍ wa̍, lā chūa̍ nyɛ̄ sɔ̄lāā kōŋ lā ke̍ nda̍. Wāna̍ wa̍li̍ o̍ wāna̍ wa̍li̍ 
cho̍ wā wa̍llo̍ o̍ chīɛ̄ī kōŋ, 

6ka̍a̍pi̍ndɛ̄i̍ya̍ ni̍, Me̍si̍nɛ̄i̍ya̍ ni̍, a̍ wānāā tāŋgūlāā chēle̍ŋ nda̍, nyɛ̄ sɔ̄lāā ko̍ŋ cho̍ le̍ 
nda̍ pāāwāa̍ ni̍. O̍ ko̍ŋ kɔ̍ɔ̍lī, ŋ̄pɛ̄ŋgɛ̍ pi̍o̍ndɔ̄ɔ̄ le̍ chīɛ̄īyo̍ mīŋgīo̍o̍ bɛ̄ɛ̄ndīāā ni̍, lāpōū 
pīōndɔ̄ɔ̄ ni̍, le̍ mu̍ŋ kpo̍u̍ nyɛ̄ sɔ̄lāā kōŋ ō chō ni̍. 

7Wānāā nda̍ kɛ̄si̍ wa̍li̍ ko̍ŋ bōlle̍ŋ nda̍ I̍ la̍a̍la̍ŋ a̍ nda̍, wānā ke̍ nda̍ bɛ̍ɛ̍ nyɛ᷅ sɔ̄lāā 
wāā le̍nde̍, ō cho̍ wa̍nāā wānā nyu̍na̍ bɛ̍ɛ̍ le̍ ko̍na̍ le̍ nda̍ chō le̍, fo̍ndōle̍ wānāā 
sāndāa̍ nda̍ cho̍ ni̍.” 

8O̍ ko̍ŋ kɔ̍ɔ̍lī, mi̍ Si̍a̍fāŋ ma̍lnu᷄ŋ mbo̍ kūā, mbo̍ kɔ̍ do̍u̍nu᷄ŋ Hīlīka̍yā ko̍na̍, māsā 
bɛ̍ndū wānāā sōlīāā lāsa̍lāa̍. Ndu̍yɛ̍ ma̍ tōsā mɛ̄ɛ̍ Māsā Bɛ̍ndōo̍ Chōōsa̍yā o̍ di̍mi̍ 
yɛ̍. O̍ ko̍ŋ kɔ̍ɔ̍lī, mi̍ Hīlīka̍yā chɔ᷅m Si̍a̍fāŋ yāu̍ lāsāwā o̍ sa̍a̍lu̍ŋ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ ndo̍. Mi̍ Si̍a̍fāŋ bi̍ī yāu̍wo̍ ho̍ō mbo̍ tōfā lēni᷄ŋ. 

9O̍ ko̍ŋ kɔ̍ɔ̍lī, mi̍ Si̍a̍fāŋ mi̍i̍ŋgū Māsā Bɛ̍ndōo̍ Chōōsa̍yā o̍ ībūŋ, mbo̍ kɔ̍ do̍u̍nu᷄ŋ 
ndu̍ ko̍na̍. Mbo̍ dīmūl ndu̍ āā, “Nyɛ̄ o̍ nyɛ̄ ŋ̄ dīmi̍ bu̍ɛ̍i̍yāā nūmnda̍ chīi̍ tōsā. Nyɛ̄ o̍ 
nyɛ̄ sɔ̄lāa̍ wa̍ o̍ chīɛ̍i̍ Mɛ̄lɛ̄ka̍a̍, ŋ̄ chūa̍ kpo̍u̍ mi̍ ŋ̄ kē wānāā wa̍li̍a̍a̍ nda̍ kɛ̍si̍ wa̍li̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ chīla̍ŋ nda̍.” 

10O̍ ko̍ŋ kɔ̍ɔ̍lī, mi̍ Si̍a̍fāŋ wānā po̍o̍nyi̍a̍a̍ o̍ tōŋgo̍ kɔ̍ɔ̍sɔ̍ɔ̍ ni̍ŋ o̍ chɔ᷅m Māsā Bɛ̍ndōo̍ 
Chōōsa̍yā yāu̍ Hīlīka̍yā o̍ sa̍a̍lu̍ŋ o̍ chīɛ̍i̍ Mɛ̄lɛ̄ka̍a̍ wo̍ wo̍, mbo̍ dīmūl ndu̍ āā, 
“Yāu̍wo̍ ho̍ō Hīlīka̍yā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ō ke̍ ya̍ ni̍.” O̍ ko̍ŋ kɔ̍ɔ̍lī, mi̍ 
Si̍a̍fāŋ ti̍mbī yāu̍wo̍ ho̍ō Māsā Bɛ̍ndōo̍ Chōōsa̍yā o̍ hɔ̄l, mbo̍ tōmbōlāl ndu̍ nyɛ̍ wa̍ 
lēni᷄ŋ ndo̍ kpo̍lo̍to̍to̍. 

11Mɛ̄ɛ̍ Māsā Bɛ̍ndōo̍ Chōōsa̍yā o̍ tu̍e̍ī nyɛ̍ di̍mi̍ŋ o̍ yāu̍ lāsāwa̍ Mɛ̄lɛ̄ka̍a̍ ni᷄ŋ ndo̍, 
mbo̍ tāmbū kɔ̄l, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ a̍ kɔ̄l tāmbɛ̍i̍yo̍. 

12Mbo̍ lō o̍ ko̍ŋ, mbo̍ vēēlū Hīlīka̍yā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, a̍ Āhi̍kām, 
po̍ Si̍a̍fāŋ ndo̍, a̍ A̍ki̍bɔ̄ɔ̄, po̍ Māīka̍yā wo̍, a̍ Si̍a̍fāŋ, wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ 
ni᷄ŋ, a̍ Āāsa̍yā wānāa̍ cha᷅l ma̍sāa̍ īkɛ̄i̍ ya̍ ō pīlɛ̍. Mbo̍ dīmūl nda̍ āā 

13“I̍ sɔ̍la̍ sīna᷄ŋndo̍ māā ya̍ ni̍, a̍ wāŋnda̍ Chu̍dā kpo̍u̍, māā Mɛ̄lɛ̄ka̍ Ya̍a̍wɛ̄ɛ̄ o̍ ta̍mbu̍ 
kɔ̄l a̍ na̍a̍, mbo̍ dūāūnu᷄ŋ tu̍mbe̍ o̍ ka̍lā ka̍lā a̍ na̍a̍. Fo̍ndōle̍, nyɛ̄ o̍ nyɛ̍ di̍mi̍ŋ o̍ yāu̍ 
lāsāwāa̍ ho̍ō ni᷄ŋ, ō pīlɛ̍ bɛ̍ɛ̍ fi̍nyāā nāā ma̍māa̍ ā tōsa̍ ndu̍ le̍. Le̍la̍ŋ, lā kɔ̍ mī lā kɔ̍ 
nyu̍na̍l na̍a̍ Mɛ̄lɛ̄ka̍ Ya̍a̍wɛ̄ɛ̄ dīōm, mbō chɔ᷄m na̍a̍ nyɛ̄ na̍a̍ ŋ̄ tōsa̍ wo̍.” 

14Ndu̍yɛ̍ chūā pīlɛ̍ wa̍ Chūlu̍sɛ̄lɛ̄m chi̍e̍e̍ dīōla̍ŋ āā, Hu̍li̍dāā, ndu̍ wa̍ wāna̍ su̍a̍ā le̍ 
Mɛ̄lɛ̄ka̍ wo̍ Chūlu̍sɛ̄lɛ̄m ni̍. Fo̍ndā sɛ̄nɛ̄ī nda̍ sōli̍ Chūlu̍sɛ̄lɛ̄m ndo̍, lo̍ŋ chūa̍a̍ ho̍ō 
ō wa̍ īchāli̍ ni̍. Chūa̍a̍ ho̍ō pɔ̍nɔ̍ ndɔ̍ wa̍ Si̍a̍lūm ni̍, po̍ Ti̍ki̍vāā wo̍, Hāāha̍sī po̍ ndɔ̍ 
ma̍māa̍. Ndu̍yɛ̍ pɔ̍nɔ̍ ndɔ̍ ko̍ŋ, ndu̍ ndu̍ o̍o̍ ma̍ndā nyɛ̍lā māsā bɛ̍ndōo̍ ndu̍ o̍o̍ 
wo̍u̍nūŋ nda̍ŋ ni̍. O̍ ko̍ŋ, Hīlīka̍yā ni̍, a̍ Āhi̍kām, a̍ A̍ki̍bɔ̄ɔ̄, a̍ Si̍a̍fāŋ, a̍ Āāsa̍yā, ma̍ 
mālnu᷄ŋ ma̍ kūā nāa̍ chūa̍a̍ ho̍ō chu̍a̍. O̍ ko̍ŋ kɔ̍ɔ̍lī, ma̍ kɔ̍ chɔ᷅m ndu̍ lēni᷄ŋ nu̍a̍ā 
kpo̍u̍ mɛ̄ɛ̍ māsāa̍ ō sōō yɛ̍. 

15Mi̍ chūa̍a̍ dīmūl nda̍ āā, “Lā kɔ̍ di̍mūl Māsā Bɛ̍ndōo̍ Chōōsa̍yā māā, nyɛ̄ Mɛ̄lɛ̄ka̍ 
Ya̍a̍wɛ̄ɛ̄ Mɛ̄lɛ̄ka̍ I̍sɔ̄lūɛ̍i̍ya̍ o̍ di̍mi̍ wo̍ cho̍ ho̍ō ni̍. 

16Ō dīmi̍ māā, te̍le̍ŋ cho̍ hūnɔ̄ɔ̄ fūūlūū, mī hu̍ŋ tu̍sī wāŋnda̍ Chūlu̍sɛ̄lɛ̄m dɛ̍nɛ̍ 
pa̍lāa̍ chōo̍, ndu̍yɛ̍ mī tɛ̍ɛ̍mbu̍u̍ Chūlu̍sɛ̄lɛ̄m kpo̍u̍. Nyɛ̄ o̍ nyɛ̄ Māsā Bɛ̍ndōo̍ Chu̍dā 
o̍ che᷅ o̍ yāu̍ ni̍ lāsāwāa̍ ni᷄ŋ mbo̍ dīmi᷄ŋ māā ō chō yɔ̄nɔ᷄ŋ, le̍nde̍ i̍ cho̍ hūnɔ̄ɔ̄ yɔ̄nɔ᷄ŋ 
ni̍, 

17fo̍ndōle̍, le̍ mɛ̄ɛ̍ nda̍ kɛ̄ɛ̍ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā 
ndā, mā lūām nyɛ᷅m chūŋ kɛ̄ndɔ᷄ŋ o̍ nyɛ̄m mu᷅ŋ ndo̍ yɛ̍. Wāŋnda̍ Chūlu̍sɛ̄lɛ̄m a̍ to̍sa̍ 
mi̍ du̍a̍u̍nu᷄ŋ tu̍mbe̍ a̍ nda̍ o̍ ka̍lā ka̍lā. Ndu̍yɛ̍, nyɛ̄ o̍ nyɛ̄ nɔ̍lā mbō tōsa̍ mī pɔ̍lu̍l 
kɔ̄l te̍, mɛ̄ɛ̍ mī tu̍si̍ Chūlu̍sɛ̄lɛ̄m dɛ̍nɛ̍ pa̍lāa̍ chōo̍. 

18-19Kɛ̍ a̍ māsā bɛ̍ndōo̍ Chu̍dā, o̍ ve᷅m nya̍ wo̍ o̍kɔ̄ɔ̄ ndu̍ ndu̍, lā kɔ̍ mī lā kɔ̍ di̍mūl 
ndu̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ di̍mi̍ māā, Māsā Bɛ̍ndōo̍ Chōōsa̍yā, 
I̍ tu̍e̍ī pīɛ̄īlē nūmnde̍ŋ, fo̍ndōle̍, nyɛ̄ ŋ̄ tōsa̍ wo̍ ō chɔ᷄m ya̍ kpe̍e̍kpe̍i̍ māā sīōōŋnde̍ 
bīī nu̍m le̍ nyɛ̄ nya̍ tōsa̍ wo̍. Mɛ̄ɛ̍ ŋ̄ chē nyɛ᷄ di̍mi̍ŋ o̍ yāu̍ ni̍ lāsāwāa̍ ni᷄ŋ ndo̍, ndu̍yɛ̍ 
ma̍ chā a̍ mɛ̄ɛ̍ ya̍ I̍ kɔ̍ŋgɔ̍la̍ŋ Chūlu̍sɛ̄lɛ̄m le̍ ndu̍ tɛ̄ɛ̄mbūūwo̍ ndu̍yɛ̍, mi̍ di̍mī māā 
I̍ cho̍ tōsā mī sēndi̍o̍o̍ wa̍ ndu̍ chōo̍, o̍ ko̍ŋ kɔ̍ɔ̍lī mī to̍sa̍ mbō lo̍ pɔ̄m yɛ̍, mi̍ 
sīōōŋnde̍ bīī nu̍m. O̍ ko̍ŋ, ma̍ tūsi᷄ŋ to̍o̍lō, ma̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ le̍ kɔ̄l nu̍m 
ta̍mbɛ̍i̍yo̍ chɔ̄mndo̍, ma̍ chāŋ nāa̍ ya̍ chu̍a̍. 

20Le̍la̍ŋ le̍ nyɛ̄ ŋ̄ tōsā ko̍ŋ ndo̍, I̍ cho̍ tōsā mā vī o̍ kɔ̄l nyūlū ni᷄ŋ, ndu̍yɛ̍ mā chɔ̍ nu̍m 
o̍ kɔ̄l nyūlū ni᷄ŋ. Dɛ̍nɛ̍ pa̍lāā o̍ dɛ̍nɛ̍ pa̍lāā ya̍ I̍ kɛ̍ɛ̍si̍a̍a̍ le̍ wāŋnda̍ Chūlu̍sɛ̄lɛ̄m 
tūsīo̍o̍ chōo̍ ō yɔ̍nūŋ ni̍ŋ a̍ te̍le̍ŋ nu̍mndo̍ le̍. Mɛ̄ɛ̍ mā vī fɛ̍lɛ̍ŋ ma̍lāŋ ya̍ I̍ tu̍sī nda̍ 
ndu̍ chōo̍. Kɛ̍ tē ā chō wɔ̄ yōōmū, I̍ tu̍sī nda̍ ndu̍ chōo̍ le̍.” Mɛ̄ɛ̍ chūa̍a̍ ho̍ō chīi̍ nda̍ 
yōōŋgōo̍ ho̍ō dīmu̍l kpo̍u̍, ma̍ cha᷄ŋ ma̍ mīīŋgū ma̍ kɔ̍ do̍u̍nu᷄ŋ Māsā Bɛ̍ndōo̍ ko̍na̍. 

Māsāā Bɛ̍ndūāā Di̍iŋ̍ Ndūa̍a̍ 23 

Chōōsa̍yā tɛɛ̍m̍bu̍u̍ sōōlu̍u̍la̍ yɛ ̍yɛl̍a̍ŋ Chu̍dā 
(Ko̍lo̍ni̍kō Di̍i̍ŋ Ndɔ̄ɔ̍ 34:3-7, 29-33) 

1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chōōsa̍yā o̍ ve̍e̍lū wāŋ bɛ̄ndūa̍a̍ cho̍ o̍ lɛ̄ŋndē 
Chu̍dāle̍ŋ ni᷄ŋ nda̍ kpo̍u̍ na̍a̍ pi᷅lɛ̍, a̍ wāŋ bɛ̄ndūa̍a̍ Chūlu̍sɛ̄lɛ̄m, chi̍e̍e̍ le̍bo᷅llo̍ le̍ 
Chu̍dā. 

2O̍ ko̍ŋ kɔ̍ɔ̍lī, nda̍ kpo̍u̍ ma̍ bɔ̄ɔ̄ŋi̍āŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, lātūlu̍ a̍ wānāā 
sōlīāā lāsa̍lāa̍, ndu̍yɛ̍ a̍ wānāa̍ su̍a̍ā le̍ Mɛ̄lɛ̄ka̍ wā. Wānā o̍ wāna̍ wa̍ Chūlu̍sɛ̄lɛ̄m, 
chūāāmbɔ̄ ni̍, bɛ̄ndū ni̍, nda̍ kpo̍u̍, ma̍ chūūŋgi̍āŋ lo̍ŋ. O̍ ko̍ŋ kɔ̍ɔ̍lī, mi̍ Māsā 
Bɛ̍ndōo̍ Chōōsa̍yā chu̍ā yāu̍ kpe̍ma̍ nda̍ sāālu̍ŋ ko̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍, mbo̍ 
tīmbī nda̍ ndu̍ o̍ hɔ̄l mbo̍ tōmbōlāl nda̍ nyɛ̄ o̍ nyɛ̍ wa̍ ō pōōnyīāā lēni᷄ŋ. 

3Mɛ̄ɛ̍ o̍ chi̍i̍ kpo̍u̍, mbo̍ kɔ̍ si᷅m o̍ sūŋgbu̍le̍ŋ īkɛ̄i̍ o̍ chīɛ̄ī kōŋ ni᷄ŋ, nāa̍ māsāā 
bɛ̍ndūa̍a̍ ā nɔ̄ si᷄mnda̍ŋ nda̍, le̍ mbō mīŋgi̍ kpe̍ma̍a̍ yīī nda̍ tɛ̄ɛ̄ŋ nda̍ Mɛ̄lɛ̄ka̍ 
Ya̍a̍wɛ̄ɛ̄ wa̍ā. Ndu̍yɛ̍ mbo̍ mīŋgī kpe̍ma̍a̍ yīī nda̍ Mɛ̄lɛ̄ka̍ Ya̍a̍wɛ̄ɛ̄ wa̍ā, mbo̍ chūā 
būŋgɛ̄i̍ māā ō yāŋ ni̍ŋ ni᷅la̍ŋ o̍ nyɛ̄ Mɛ̄lɛ̄ka̍ dīmūl ndu̍ wo̍, ndu̍yɛ̍ nyɛ̄ o̍ nyɛ̄ sāwāla̍ 
ndɔ̄la̍ŋ lā dīmi̍, a̍ nyɛ̄ o̍ nyɛ̄ ndu̍ Mɛ̍lɛ̄ka̍ ō dīmu̍l nda̍ le̍ mā tōsa̍ mbō wa̍ ndu̍ tōsāa̍ 
a̍ kɔ̄l ndɔ̄ɔ̍, ndu̍yɛ̍ a̍ yīya᷄ŋ ndɔ̄ɔ̍ kpo̍u̍. Ndu̍yɛ̍, nda̍ kpo̍u̍ ma̍ chūā būŋgɛ̄i̍ māā ā wā 

ni̍ŋ o̍ kpe̍ma̍ ko̍ŋ bɛ̄ŋgu̍, mā tōsa̍ nyɛ̍ o̍ nyɛ̍ di̍mi̍ŋ mbo̍ wā ō pōōnyīāā o̍ yāu̍ 
kpe̍ma̍ ko̍ŋ ni᷄ŋ. 

4O̍ ko̍ŋ kɔ̍ɔ̍lī, mi̍ Chōōsa̍yā ve̍e̍lū Hīlīka̍yā, māsā bɛ̍ndū wānāā sōlīāā lāsa̍lāa̍, a̍ 
wānāā sōlīāā lāsa̍lāa̍ wa̍ ndu̍ īkɛ̄i̍ ya̍, o̍ ko̍ŋ kɔ̍ɔ̍lī, a̍ wānāa̍ ma̍ndā di̍ō kpākīo̍o̍ le̍ 
lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ wa̍, mbo̍ dīmūl nda̍ māā nyɛ̄m lāāndū o̍ nyɛ̄m lāāndu᷄ŋ 
cho̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mi̍ ŋ̄ wā le̍ mɛ̄lɛ̄ka̍ā chēle̍ŋnda̍ ndā sōōlūūwo̍, nda̍ yɔ̍nūŋ 
ni̍ māā Bāāl, a̍ A̍si̍ɛ̍lūā, a̍ nyɛ᷄m cho̍ o̍ ha̍la̍a̍ ni᷄ŋ ndo̍ŋ, māā ā sōli̍ nyɛ᷅m lāāndūŋ 
mu᷅ŋ o̍ chīɛ̍i̍ Mɛ̄lɛ̄ka̍a̍ ni᷄ŋ. Mi̍ Māsā Bɛ̍ndōo̍ Chōōsa̍yā o̍ to̍sā ma̍ sōlī mu̍ŋ, ma̍ fāŋā 
mu̍ŋ Chūlu̍sɛ̄lɛ̄m chi̍e̍e̍, ma̍ kūā a̍ mu̍ŋ o̍ chīɔ̍ɔ̍ŋ wa̍ o̍ lɛ̄ŋndē dɛ̍ŋgbɛ̍le̍ŋ Ki̍di̍lɔ̄ŋ 
ndo̍ŋ ni᷄ŋ, ma̍ kɔ̍ lo᷅m mu̍ŋ ndo̍ŋ. Mɛ̄ɛ̍ nda̍ chīi̍ mu̍ŋ lōmɔ̄ɔ̄ kpo̍u̍, ma̍ kūāndū pūltā 
lāŋ ma̍ kūā a̍ la̍ŋ Bɛ̍tɛ̄ɛ̄l chi̍e̍e̍. 

5Ndu̍yɛ̍, nyɛ̄ o̍ nyɛ̄ wāŋnda̍ ha̍ā nda̍ a̍a̍ so̍o̍lūū māā mɛ̄lɛ̄ka̍ā ndā, ō nda̍ vēēlū āā 
Bāāl wo̍ ni̍, lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ ni̍, a̍ pāa̍le̍ŋ, a̍ pāŋge̍i̍, o̍ ko̍ŋ kɔ̍ɔ̍lī, 
a̍ nyɛ̄m yɛ̍ yɛ̍ŋ che᷅le̍ŋ o̍ ha̍la̍a̍ ni᷄ŋ, mi̍ wānāa̍ ke̍e̍ku̍ o̍ lēmāsā Chu̍dā Chōōsa̍yā 
lāchī wa̍ nda̍ a̍a̍ hɛ̄lī wānāā sōlīāā lāsa̍lāa̍, ma̍ kɛ̄sī nda̍ o̍ fo̍ndāŋnda̍ŋ kpɛ̍ kpɛ̍, le̍ 
sa̍lāla̍ŋ sōlīo̍o̍ o̍ nyɛ̄m mu᷅ŋ ndo̍. Bā o̍ bā nda̍ āā nɔ̍ sōōlu̍u̍la̍ŋ o̍ chi̍o̍o̍ŋ Chu̍dā, a̍ o̍ 
chi̍e̍e̍ŋ pɔ̍mbɔ᷄ŋ ba̍lu̍ Chūlu̍sɛ̄lɛ̄m ndo̍ŋ, nda̍ a̍a̍ nɔ̍ wānāā sōlīāā lāsa̍lāa̍ ha̍ā lo̍ŋ 
kpɛ̍ kpɛ̍. Mi̍ Māsā Bɛ̍ndōo̍ Chōōsa̍yā lo᷅ o̍ ko̍ŋ, mbo̍ fāāŋīāā wānāā sōlīāā lāsa̍lāā 
kāŋ o̍ fo̍ndāŋndā la̍ŋ kpo̍u̍. 

6O̍ ko̍ŋ kɔ̍ɔ̍lī, sūŋgbu̍le̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ le̍ mɛ̄lɛ̄ka̍ ndāa̍ A̍si̍ɛ̍lūā 
sōōlūūwo̍ o̍ lēŋ ndo̍, mi̍ Māsā Bɛ̍ndōo̍ Chōōsa̍yā di̍mūl wāŋnda̍ mā kɔ̍ so̍lī 
sūŋgbu̍le̍ le̍ŋ ma̍ fāŋā le̍ŋ chi̍e̍e̍, ma̍ kɔ̍ lo᷅m nde̍ŋ Ki̍di̍lɔ̄ŋ o̍ lɛ̄ŋndē dɛ̍ŋgbɛ̍le̍ŋ. O̍ 
ko̍ŋ kɔ̍ɔ̍lī, mbo̍ dīmūl nda̍ ma̍ chūī pūltā sūŋgbu̍le̍ nda̍ lōm nde̍ŋ nda̍ŋ ma̍ kɔ̍ sa᷅ŋ 
nda̍ŋ nāa̍ fa̍ū fa̍ūwāā nda̍ chɔ̄ wa᷅ŋnda̍ wa̍. 

7Ndu̍yɛ̍ o̍ ko̍ŋ kɔ̍ɔ̍lī, wāŋ pīāāndūāā tīāmāā nda̍ a̍a̍ cha᷅l o̍ chīɛ̍i̍ Mɛ̄lɛ̄ka̍a̍ wa̍, chīɛ̄īlā 
nda̍ wa̍ ni᷄ŋ nda̍ŋ mbo̍ pēsī pēsī la̍ŋ kpo̍u̍. Ndu̍yɛ̍, dōmāla̍ wāŋnda̍ nda̍ a̍a̍ wo̍u̍nūŋ 
le̍ mɛ̄lɛ̄ka̍ ndāa̍ A̍si̍ɛ̍lūā sōōlūūwo̍ la̍ŋ, o̍ chīɛ̄īlā lāŋ wāŋ lāāndūāā nda̍ a̍a̍ bɛ̍ɛ̍ndīāā 
la̍ŋ nda̍ ā wa̍ la̍ŋ bɛ̄ɛ̄ndīa̍a̍ ni̍. 

8Wānāā nda̍ a̍a̍ so̍lī sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, ma̍ wā o̍ chi̍e̍e̍ŋ yɛ̍ yɔ̍ŋ o̍ lɛ̄ŋndē 
Chu̍dāle̍ŋ ni᷄ŋ nda̍ kpo̍u̍, mi̍ Chōōsa̍yā o̍ hu᷅ŋ a̍ nda̍ kpo̍u̍ Chūlu̍sɛ̄lɛ̄m. O̍ ko̍ŋ kɔ̍ɔ̍lī, 
bā o̍ bā sōōlu̍u̍la̍ŋ lā wa̍ o̍ lɛ̄ŋndē Chu̍dāle̍ŋ ni᷄ŋ, mā lūām nyɛ᷅m chūŋ kɛ̄ndɔ᷄ŋ lo̍ŋ, 
chɔ̍ŋ Ɛ̄sīɔ̄ŋkɛ̍bɛ̄ chi̍e̍e̍ mbo̍ kūā Bɛ̄ɛ̄si̍ɛ̍bā chi̍e̍e̍, mi̍ Māsā Bɛ̍ndōo̍ Chōōsa̍yā 
tɛ̍ɛ̍mbūū la̍ŋ kpa̍ta̍ kpa̍ta̍. Ndu̍yɛ̍ o̍ ko̍ŋ kɔ̍ɔ̍lī, dīō kpākī nda̍ a̍a̍ ve̍e̍lū āā, Dīō kpāki̍ 
Chɔ̄ɔ̍sūāā wo̍ wo̍, ma̍āŋnda̍ wa̍ o̍ dīō kōŋ sōndōo̍ la̍ŋ, mi̍ Māsā Bɛ̍ndōo̍ Chōōsa̍yā 
pe̍sī pēsī la̍ŋ kpo̍u̍. Ndu̍yɛ̍ Chɔ̄ɔ̍sūāā ko̍ŋ ō ndu̍ o̍o̍ ta̍ŋgu̍l dīō kpākī kōŋ ndo̍, ndu̍ 
wa̍ māsa̍ chi̍o̍o̍ le̍ Chūlu̍sɛ̄lɛ̄m ni̍. Tē wāna̍ a̍a̍ lu̍ɛ̍ī dɔ̍ɔ̍ o̍ dīō kpāki̍ chi̍o̍o̍ pɛ̍, o̍ bā 
mīāllo̍ chōo̍ dīō kpāki̍ Chɔ̄ɔ̍sūāā ko̍ŋ ō wa̍ ni̍. 

9Ndu̍yɛ̍ wānāā sōlīāā lāsa̍lāa̍ Mɛ̄lɛ̄ka̍a̍, ā nda̍ āā so̍lī ha̍ā sa̍lāla̍ŋ o̍ sōōlu̍u̍la̍ŋ nda᷅ŋ 
nda̍, nda̍ a̍a̍ chɛ᷅l nda̍ mī nda̍ a̍a̍ to̍sa̍ wa̍llo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ te̍. Kɛ̍ 

ndu̍yɛ̍, bēe̍dīi̍ wa̍ le̍ wānāā sōlīāā lāsa̍lāa̍ wo̍, ō nda̍ do̍ū yi̍i̍sīi̍ le̍ni̍ŋ te̍ wo̍, nda̍ bɛ̍ɛ̍ 
mī nda̍ a̍a̍ chɛ̍l nda̍ mā dē ndu̍ nda̍ nda̍ā lātūlū. 

10Fo̍ndā lāsōōlu̍u̍ pi᷅lɛ̍ wa̍ o̍ lɛ̄ŋndē dɛ̍ŋgbɛ̍le̍ŋ Hi̍nɔ̄m dīōla̍ŋ āā To̍fɛ̍tī. Fo̍ndā 
lāsōōlu̍u̍wo̍ ho̍ō, lo̍ŋ wāŋnda̍ nda̍ a̍a̍ ku̍ā chu̍a̍u̍wāā ndāa̍ sa̍lālā lūāmāāla̍ŋ sōlīo̍o̍ 
o̍ mɛ̄lɛ̄ka̍ ndāa̍ Mo̍lɛ̍kī lo̍ ni̍. Mi̍ Māsā Bɛ̍ndōo̍ Chōōsa̍yā lo᷅ o̍ ko̍ŋ mbo̍ tɛ̄ɛ̄mbūū 
fo̍ndāa̍ ho̍ō. Mbo̍ tōsā wāŋnda̍ nda̍ a̍a̍ so̍lī lɛ̍ pūa̍a̍ ndāa̍, a̍ chūāūwāā ndāā wa᷅ŋ 
lāāndūa̍a̍ sa̍lālā lūāmāā la̍ŋ lo̍ŋ te̍. 

11Ndu̍yɛ̍ wāŋnda̍ Chu̍dā nyɛ̄m yɛ̍ yɛ̍ŋ nda̍ a̍a̍ so̍o̍lūū māā mɛ̄lɛ̄ka̍ā ndā wo̍ŋ, ō pīlɛ̍ 
wa̍ pāa̍le̍ŋ ni̍. Ndu̍yɛ̍ mi̍ māsāā bɛ̍ndūa̍a̍ Chu̍dā nda̍ a̍a̍ hɛ̍lī su̍a̍a̍ ma̍ kɛ̄sī nda̍ 
te̍ŋge̍le̍ŋ, lātūlu̍ a̍ nyɛ̄m nyāāna᷄ŋ su̍a̍a̍ ā nāŋ ndo̍ŋ ŋ̄ ti᷄ŋ, le̍ mɛ̄lɛ̄ka̍ ndāa̍ ho̍ō 
sōōlūūwo̍. Dīo̍ wa̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, bɛ̍ɛ̍ wa̍ o̍ dīō kōŋ 
sōndōo̍ wo̍, lo̍ŋ su̍a̍a̍ ha̍ā ā wa̍ ā kɛ̄sīāā ni̍. Wānā bɛ̍ndū pīlɛ̍ wa̍ dīōla̍ŋ āā Nātāŋ 
Mo̍lɛ̍kī, o̍ lu̍mūi̍ ndɔ̄ɔ̍ īkɛ̄i̍ kpe̍e̍kpe̍i̍ su̍a̍a̍ ha̍ā ā wa̍ ni̍. Mi̍ Māsā Bɛ̍ndōo̍ Chōōsa̍yā 
lo᷅ o̍ ko̍ŋ mbo̍ fāāŋīāā su̍a̍ā kāŋ lo̍ŋ kpo̍u̍, o̍ ko̍ŋ kɔ̍ɔ̍lī, nyɛ̄lā nyāāna᷄ŋnda̍ su̍a̍a̍ ā 
nāŋ la̍ŋ nda̍ŋ, mbo̍ lūmī la̍ŋ kpo̍u̍. 

12O̍ ko̍ŋ kɔ̍ɔ̍lī, Māsā Bɛ̍ndōo̍ E̍ha̍a̍sī lu̍mūi̍ ndɔ̄ɔ̍ wa̍ o̍ chīɛ̄ī lēmāsāa̍ wo̍, ma̍āŋndā 
māsāā yɛ̍ yi̍a̍a̍ ke̍e̍ku̍ Chu̍dā wa̍ a̍ ta̍ŋgu̍l o̍ lu̍mūi̍ ko̍ŋ chōo̍ la̍ŋ ni̍, ma̍āŋndā Māsā 
Bɛ̍ndōo̍ Mānāa̍sē ndu̍ o̍o̍ ta̍ŋgu̍l o̍ la̍ūlā tīɔ̍ɔ̍ŋ nda̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ 
ni̍, mi̍ Māsā Bɛ̍ndōo̍ Chōōsa̍yā pe̍sī pēsī la̍ŋ, mbo̍ chūī la̍ŋ mu̍lu̍lu̍. O̍ ko̍ŋ kɔ̍ɔ̍lī, 
mbo̍ kūāndū pūūlū ko̍ŋ kpo̍u̍, mbo̍ kɔ̍ vi̍o̍ū ndu̍ o̍ lɛ̄ŋndē dɛ̍ŋgbɛ̍le̍ŋ ni᷄ŋ Ki̍di̍lɔ̄ŋ. 

13Mi̍ Sɔ̍lɔ̍mɔ̄ŋ ndu̍ o̍o̍ ta̍ŋgūl fo̍ndāŋndā lāsōōlu̍u̍la̍ŋ Chūlu̍sɛ̄lɛ̄m bā pāa̍le̍ŋ lē 
chāŋndo̍, le̍ kɔ̄la̍ŋ o̍ Pēmbīī Ɔ̍līfīi̍ve̍ bā tōūwo̍ le̍ mɛ̄lɛ̄ka̍a̍ yɛ̍ yi̍a̍a̍ sōōlūūwo̍, 
mɛ̄lɛ̄ka̍a̍ Mɛ̄lɛ̄ka̍ ndu̍ o̍o̍ tu̍l yɛ̄le̍ŋ tūl bɛ̄ndōo̍ mi̍ wāŋnda̍ I̍sɔ̄lūɛ̄ī a̍ wa᷅ nda̍ 
sōōlūūwo̍ wa̍. Ndu̍yɛ̍ mɛ̄lɛ̄ka̍a̍ ndāā ka̍ŋ nda̍ wa̍ ha̍ā ni̍. Āsīta̍tɛ̄ɛ̄, ō wāŋnda̍ Sa̍i̍dɔ̄ŋ 
nda̍ a̍a̍ so̍o̍lūū wo̍, a̍ Chɛ̍mɔ̍sī, mɛ̄lɛ̄ka̍ wāŋnda̍ Mo̍wa̍bī nda̍ a̍a̍ so̍o̍lūū wo̍, a̍ 
Mo̍lɛ̍kī, mɛ̄lɛ̄ka̍ wāŋnda̍ A̍mɔ᷅ŋ nda̍ a̍a̍ so̍o̍lūū wo̍. O̍ ko̍ŋ kɔ̍ɔ̍lī, mi̍ Chōōsa̍yā o̍ 
tɛ̍ɛ̍mbūū fo̍ndāŋndā lāsōōlu̍u̍la̍ŋ kpo̍u̍. 

14Sūŋgbu̍ma̍ wāŋnda̍ I̍sɔ̄lūɛ̄ī nda̍ a̍a̍ ta̍ŋgu̍l a̍ pōūta̍ŋ mā sōōlūū ma̍ŋ māā mɛ̄lɛ̄ka̍a̍ 
ndā wa̍ŋ, mi̍ Māsā Bɛ̍ndōo̍ Chōōsa̍yā pēsī pēsī ma̍ŋ wɔ̍ wɔ̍. O̍ ko̍ŋ kɔ̍ɔ̍lī, sūŋgbu̍ma̍ 
nda̍ a̍a̍ to̍o̍si̍a̍a̍ le̍ mɛ̄lɛ̄ka̍ nɔ̍ dīōla̍ŋ āā, A̍si̍ɛ̍lūā wo̍ sōōlūū wo̍ lo̍ŋ nda̍ŋ, mbo̍ 
kīīŋūū ma̍ŋ kpo̍u̍. Ndu̍yɛ̍ o̍ ko̍ŋ kɔ̍ɔ̍lī, fo̍ndāŋndā mɛ̄lɛ̄ka̍ā ndāā ka̍ŋ ā wa̍ la̍ŋ, mbo̍ 
pēī pāālā wāŋndā chīe̍e̍ya̍ lo̍ŋ cha̍ cha̍. 

15O̍ ko̍ŋ kɔ̍ɔ̍lī, Māsā Bɛ̍ndōo̍ Chɛ̄lōbo̍wām, po̍ Ne̍ba̍tī wo̍ o̍ fa̍ŋa̍ wāŋnda̍ I̍sɔ̄lūɛ̄ī o̍ 
nɛ̄i̍ tōnya̍a̍ chōo̍ mbo̍ tōsā ma̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍, fo̍ndā lāsōōlu̍u̍ 
ndu̍ o̍o̍ ta̍ŋgu̍l Bɛ̍tɛ̄ɛ̄l wo̍, mi̍ Māsā Bɛ̍ndōo̍ Chōōsa̍yā o̍ tɛ̍ɛ̍mbūū ndu̍ kpo̍u̍. Ma̍āŋ 
wa̍ o̍ fo̍ndā kōŋ ndo̍ mbo̍ pēsī pēsī ma̍āŋ ko̍ŋ, ndu̍yɛ̍ o̍ ko̍ŋ kɔ̍ɔ̍lī, mbo̍ chūī pōūtā 
ndɔ̄la̍ŋ mu̍lu̍lu̍. O̍ ko̍ŋ kɔ̍ɔ̍lī, su̍ŋgbu̍le̍ nda̍ sīmi̍ le̍ mɛ̄lɛ̄ka̍ nɔ̍ dīōla̍ŋ āā A̍si̍ɛ̍lūā wo̍ 
sōōlūūwo̍ lo̍ŋ nde̍ŋ, mi̍ Māsā Bɛ̍ndōo̍ Chōōsa̍yā o̍ ki̍āŋ sūŋgbu̍le̍ le̍ŋ mbo̍ lūām. 

16Ndu̍yɛ̍ fo̍ndā lāsōōlu̍u̍ Māsāa̍ bɛ̍ndōo̍ Chɛ̄lōbo̍wām o̍ bɛ̍ɛ̍ndi̍a̍a̍ ko̍ŋ ndo̍, sɛ̄īla̍ŋ 
lā wa̍ īkɛ̄i̍ lo̍ŋ. Bōōndi̍i̍ Māsā Bɛ̍ndōo̍ Chōōsa̍yā o̍ wa̍ fo̍ndāa̍ ho̍ō tɛ̄ɛ̄mbūūwo̍ ve̍, 

mɛ̄ɛ̍ o̍ mu̍li̍ŋ a̍ mākɔ̄ɔ̍, mbo̍ chā sɛ̄īla̍ŋ pēmbēi̍ chōo̍. O̍ ko̍ŋ, mbo̍ vīām wāŋnda̍ ma̍ 
kɔ̍ ka̍a̍līāā pāālā wāŋ vīlɛ̍i̍ya̍a̍ ka̍ŋ, ma̍ hūŋ a̍ la̍ŋ mbo̍ hu᷄ŋ lo᷅m nda̍ŋ o̍ ma̍āŋ kōŋ 
chōo̍. O̍ ko̍ŋ, mbo̍ tōsa̍ mī ma̍āŋ kōŋ ō sīmnu᷄ŋ fo̍ndāŋ nɔ̄ɔ̄lɛ̍i̍. O̍ ko̍ŋ, mi̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ dɔ̍ū sīndɛ̄ bu̍ɛ̍ī ndɔ̍ su̍a̍ā le̍ ndu̍ wo̍ o̍ sōndō, mbo̍ dīmī a̍ ma̍āŋndo̍ Bɛ̍tɛ̄ɛ̄l 
o̍kɔ̄ɔ̄ wo̍ ō chīŋā lāsōndō. Ndu̍yɛ̍ wāna̍ Mɛ̄lɛ̄ka̍ so̍ō ho̍ō a̍ ma̍āŋndo̍ ho̍ō o̍kɔ̄ɔ̄ wo̍, 
Bɛ̍tɛ̄ɛ̄l lo̍ŋ sɛ̄i̍ ndɔ̄ɔ̍ ō wa̍ ni̍. Mɛ̄ɛ̍ Chōōsa̍yā che᷅ sɛ̄i̍ fi̍nyāa̍ ho̍ō, 

17mbo̍ nyūnā wāŋnda̍ āā, “Sɛ̄i̍ nɛ̄ɛ̍nɛ̍ cho̍ yɛ̄ ho̍ō?” Mi̍ wāŋnda̍ dīmu̍l ndu̍ āā, “Nyɛ̄ 
ŋ̄ tōsa̍ ho̍ō a̍ ma̍āŋndo̍ Bɛ̍tɛ̄ɛ̄l wo̍, wāna̍ Mɛ̄lɛ̄ka̍ chɛ̍ŋ si̍ndɛ̄ Chu̍dā mbo̍ hu᷄ŋ so̍ō a̍ 
ndu̍ o̍kɔ̄ɔ̄ wo̍ sɛ̄i̍ ndɔ̄ɔ̍ cho̍ ko̍ŋ ni̍.” 

18Mi̍ Māsā Bɛ̍ndōo̍ Chōōsa̍yā di̍mūl nda̍ āā, “Mɛ̄ɛ̍ lā ma᷄l ndu̍ le̍nde̍ ki̍nɛ̍i̍, lā so̍lī 
pāālā ndɔ̄la̍ŋ te̍.” O̍ ko̍ŋ, wāna̍ Mɛ̄lɛ̄ka̍ kōŋ ni̍, wāna̍ su̍a̍ā le̍ Mɛ̄lɛ̄ka̍ wo̍ o̍ chɛ̍ŋ 
Sāme̍e̍līāā wo̍ ni̍, sɛ̄īla̍ ndāla̍ŋ ki̍nɛ̍i̍ ā kūmbi̍ la̍ŋ mā sōli̍ pāālā ndāla̍ŋ te̍. 

19Ndu̍yɛ̍ mi̍ māsāā bɛ̍ndūa̍a̍ ke̍e̍ku̍ I̍sɔ̄lūɛ̄ī ya̍ nda̍ a̍a̍ ti̍ū fo̍ndāŋ nda̍ lāsōōlu̍u̍la̍ŋ 
tāŋgūllo̍ o̍ chi̍o̍o̍ŋ Sāme̍e̍līāā. O̍ ko̍ŋ, ma̍ tōsā mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ 
a̍ I̍sɔ̄lūɛ̍i̍ya̍. Bā o̍ bā sōōlu̍u̍la̍ la̍ŋ lā wa̍, mi̍ Māsā Bɛ̍ndōo̍ Chōōsa̍yā o̍ pe̍sī pēsī la̍ŋ 
mbo̍ tɛ̄ɛ̄mbūū la̍ŋ kpo̍u̍, mɛ̄ɛ̍ o̍ tɛ̍ɛ̍mbu̍u̍ la᷅ŋ Bɛ̍tɛ̄ɛ̄l yɛ̍. 

20O̍ ko̍ŋ kɔ̍ɔ̍lī, wānāā sōlīāā lāsa̍lāa̍ wa̍ o̍ sōōlu̍u̍la̍ la̍ŋ, mā sōlī sa̍lāla̍ŋ o̍ nyɛ̄m mu᷅ŋ 
ndo̍ wa̍, mbo̍ dīū nda̍ kpo̍u̍, ō o̍ bi̍ī ko̍ ō dīī ndu̍ o̍ ma̍āŋ o̍ so̍lī sa̍lāa̍ wo̍ chōo̍. Ndu̍yɛ̍ 
o̍ ko̍ŋ kɔ̍ɔ̍lī, mbo̍ chūā pāālā wāŋndā chīe̍e̍ya̍ mbo̍ lūām nda̍ŋ o̍ ma̍āŋndā lāŋ 
chōo̍. Mɛ̄ɛ̍ Māsā Bɛ̍ndōo̍ Chōōsa̍yā o̍ che᷅ māā ō chīi̍ nyɛ̄ o̍ nyɛ̄ tɛ̄ɛ̄mbu̍u̍, mbo̍ 
mīīŋgū ni̍ko̍ Chūlu̍sɛ̄lɛ̄m. 

Chōōsa̍yā a̍ wāŋnda̍ Chu̍dā a̍ bii̍̄ bɔŋ̄a᷅ŋndo̍ le̍ lōōnɔŋ᷄ndo̍ a̍ hīōūwɔɔ̄ ̄chōo̍ wo̍ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 35:1-19) 

21O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chōōsa̍yā di̍mūl wāŋnda̍ Chu̍dā kpo̍u̍, āā, “Lā nɔ̄ 
mī lā bīī bɔ̄ŋa᷅ŋndo̍ le̍ lōōnɔ᷄ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄, mɛ̄ɛ̍ i̍ cho̍ ī pōōnyīa̍ŋ 
o̍ ya̍u̍ kpe̍ma̍a̍ ni᷄ŋ yɛ̍, le̍ mī lā ke̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ nyāa̍ wo̍ bɛ̄ɛ̄le̍ŋ.” 

22Ndu̍yɛ̍ ō fūla̍ o̍ te̍le̍ŋ māsāā bɛ̍ndūa̍a̍ kɔ̍ɔ̍sā a̍ wāŋnda̍ wa̍ ā wa̍ māsāa̍ lɛ̄ŋndē 
I̍sɔ̄lūɛ̍i̍le̍ŋ chōo̍ wo̍ kɔ̄ɔ̄lī, kɛ̍ chɔ᷅ŋ ni᷅ŋ a̍ bōōndi̍i̍ māsāā bɛ̍ndūa̍a̍ ā mīīŋgu̍ lɛ̄ŋndē 
I̍sɔ̄lūɛ̍i̍le̍ŋ chīla̍ŋ ndo̍ mbo̍ bīya᷅ŋ a̍ te̍le̍ŋ Chōōsa̍yā wo̍, bɔ̄ŋa᷅ŋ su̍u̍ wa̍ā le̍nde̍ ndu̍ 
o̍o̍ bi̍i̍nu̍ŋ ndɔ̍ I̍sɔ̄lūɛ̄ī le̍. 

23Kɛ̍ mɛ̄ɛ̍ Māsā Bɛ̍ndōo̍ Chōōsa̍yā o̍ si̍mnu᷄ŋ ma̍sāa̍ I̍sɔ̄lūɛ̍i̍, wɔ̄sī o̍ chi̍ŋa̍ wɔ̄sīla̍ŋ 
lā ŋɔ̄ma̍a̍ o̍ lēmāsā wo̍, mbo̍ tōsā mi̍ wāŋnda̍ kpo̍u̍ a̍ chu̍ūŋgi̍āŋ Chūlu̍sɛ̄lɛ̄m le̍ 
bɔ̄ŋa᷅ŋndo̍ ho̍ō bīyɔ̄ɔ̍ le̍ Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ kīo̍o̍. 

Māsā Bɛn̍dōo̍ Chōōsa̍yā o̍ so̍li ̍wānāā dɛn̍ɛ ̍wɔɔ̄ŋ̍nda̍ o̍ lɛŋ̄ndē Chu̍dāle̍ŋ niŋ᷄ 
24O̍ ko̍ŋ kɔ̍ɔ̍lī, wānāa̍ wa̍ wānāā vīāmāā lāyāwāa̍ wa̍ ni̍, wānāā ŋ̄wāŋ vīlɛ̍i̍ya̍ ni̍, o̍ 
ko̍ŋ kɔ̍ɔ̍lī, a̍ wānāa̍ to̍sā sɔ̍ɔ̍ŋ wɔ̍ɔ̍ŋ Mɛ̄lɛ̄ka̍ tu᷄l yɛ̄le̍ŋ tūl bɛ̄ndōo̍ wo̍ŋ nda̍, nda̍ 
kpo̍u̍, mi̍ Māsā Bɛ̍ndōo̍ Chōōsa̍yā o̍ tu̍a̍ū nda̍, mbo̍ sōlī nda̍ Chūlu̍sɛ̄lɛ̄m chi̍e̍e̍, a̍ o̍ 
lɛ̄ŋndē Chu̍dāle̍ŋ ni᷄ŋ kpo̍u̍. O̍ ko̍ŋ kɔ̍ɔ̍lī, pīɔ̄māā lāyu̍ŋgu̍a̍a̍ nda̍ a̍a̍ nɔ̍ chīɛ̄īla̍ŋ ni᷄ŋ 
nda̍, mbo̍ pēsī pēsī nda̍ kpo̍u̍. Nyɛ̄ o̍ nyɛ̄ wāŋnda̍ wa̍ sōōlūūwo̍ māā mɛ̄lɛ̄ka̍ā ndā, 

mbo̍ tɛ̄ɛ̄mbūū mu̍ŋ kpo̍u̍, ō pīlɛ̍ bɛ̍ɛ̍ ō mɛ̄i̍ le̍. Yāu̍ lāsāwā wāna̍ so̍lī sa̍lāa̍ o̍ Mɛ̄lɛ̄ka̍ 
lo̍ wo̍ Hɛ̄li̍kīāā o̍ sa̍a̍lu̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍, sāwā o̍ sāwa̍ wa̍ o̍ yāu̍ 
ko̍ŋ ni̍, mi̍ Māsā Bɛ̍ndōo̍ Chōōsa̍yā to̍sā mi̍ wāŋnda̍ tōsā nyɛ̄ la̍ di̍mi̍ wo̍. 

25Māsāā bɛ̍ndūa̍a̍ ke̍e̍ku̍ I̍sɔ̄lūɛ̍i̍ya̍ tɛ̄ɛ̄ŋ ki̍nɛ̍i̍ ya̍, a̍ ke̍e̍ku̍ Chōōsa̍yā lāchī wa̍ ni̍, a̍ 
mɛ̍ɛ̍lu̍ sīmnɔ᷄ŋ ma̍sāa̍ ndu̍ kɔ̄ɔ̄lī wa̍ ni̍, māsā o̍ māsā ve̍ mbō sāāŋgi̍a̍l Mɛ̄lɛ̄ka̍ 
Ya̍a̍wɛ̄ɛ̄ a̍ kɔ̄l ndɔ̄ɔ̍ kpo̍u̍, mbō tōsa̍ nyɛ̄ o̍ di̍mu̍l ndu̍ wo̍ a̍ kpāāya̍ ndɔ̍ɔ̍ ndu̍yɛ̍ a̍ 
nyi̍nā ndɔ̄ɔ̍, kpo̍u̍, māā Chōōsa̍yā le̍. Nyɛ̄ o̍ nyɛ̄ sāwāla̍ Mɛ̄lɛ̄ka̍ ke̍ Mūu̍sē la̍ŋ lā 
dīmi̍ le̍ tōsāa̍, mi̍ Māsā Bɛ̍ndōo̍ Chōōsa̍yā to̍sā ndu̍ kpo̍u̍. 

26Kɛ̍ ndu̍yɛ̍ a̍ ko̍ŋ kpo̍u̍, Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ pɔ̍lu̍l lɔ̍ kɔ᷅l a̍ wāŋnda̍ Chu̍dā le̍. 
Tu̍mbe̍ ka̍lā ka̍lā o̍ dɔ̄ɔ̄nu᷄ŋ a̍ nda̍, le̍ nyɛ̄ Māsā Bɛ̍ndōo̍ Mānāa̍sē o̍ to̍sa̍ a̍ ndu̍ wo̍, 
ō wa̍ wɔ̄ a̍ tu̍mbe̍ ko̍ŋ kɛ᷅. 

27Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Mɛ̄ɛ̍ mī to̍sa̍ a̍ lɛ̄ŋndē Chu̍dāle̍ŋ mɛ̄ɛ̍ ya̍ I̍ to̍sa̍ a̍ 
lɛ̄ŋndē I̍sɔ̄lūɛ̍i̍le̍ŋ yɛ̍. Wānā o̍ wāna̍ cho̍ Chu̍dā, I̍ cho̍ nda̍ hūnɔ̄ɔ̄ bāsɔ̄ɔ̄ tɛ̍ɛ̍, mī fa̍ŋa̍ 
nda̍ ya̍ o̍ hɔ̄l. Mi̍ chē bɛ̍ɛ̍ mi̍ hɛ̍lī Chūlu̍sɛ̄lɛ̄m māā chi̍e̍e̍ ni̍, mi̍ di̍mī māā chīɛ̄ī ni̍ 
nda̍ sōōlūū ya̍ wo̍, māā lo̍ŋ o̍ wa᷅ ni̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍, kɛ̍ I̍ cho̍ ndu̍ hūnɔ̄ɔ̄ kɛ̄ɛ̄ ō ve᷅ 
lɛ̍ chi̍e̍e̍ nī le̍.” 

A̍ mɛɛ̄l̄u̍la̍ Māsā Bɛn̍dōo̍ Chōōsa̍yā la̍ŋ o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 35:20—36:1) 

28Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chōōsa̍yāle̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ o̍ 
to̍sa̍ o̍ māsāle̍ ndɔ̄le̍ŋ ni̍ŋ, mu̍ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ 
māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

29Mi̍ ī yɔ̄nu᷄ŋ te̍le̍ŋ pu᷅m, mi̍ Māsā Bɛ̍ndōo̍ Ni̍kō, o̍ wa̍ I̍chi̍pī wo̍ ō chūā pūa̍a̍ ndūa̍a̍ 
chɔ̄ūwa̍, ma̍ kūā Yūfi̍lu̍a̍tīī o̍ pēēlo̍, le̍ mā kɔ̍ ma̍lā māsā bɛ̍ndōo̍ Āsi̍i̍līāā sɔ̍ŋgɔ̄ɔ̍ a̍ 
wāŋnda̍ Chu̍dā. O̍ ko̍ŋ, mi̍ Māsā Bɛ̍ndōo̍ Chōōsa̍yā chu̍ā pūa̍a̍ chɔ̄ūwa̍ ma̍ kɔ̍ 
chi᷅ŋa̍la᷅ŋ nda̍ Mɛ̍ki̍dɔ̄ɔ̄ chi̍e̍e̍. Kɛ̍ mi̍ ī yɔ̄nu᷄ŋ mi̍ Māsā Bɛ̍ndōo̍ Ni̍kō o̍ di̍ī Māsā 
Bɛ̍ndōo̍ Chōōsa̍yā o̍ sɔ̍ŋgɔ̄ɔ̍ ho̍ō ni᷄ŋ. 

30O̍ ko̍ŋ, mi̍ pūa̍a̍ chɔ̄ūwāa̍ Māsā Bɛ̍ndōo̍ Chōōsa̍yā wa̍ ā chūā Chōōsa̍yā Mɛ̍ki̍dɔ̄ɔ̄ 
chi̍e̍e̍ lo̍ŋ nāa̍ nda̍ dīī ndu̍ wa̍, ma̍ dūāū ndu̍ o̍ nyɛ̄ nyāāna᷄ŋ su̍a̍a̍ ā nāŋ ndo̍ ni᷄ŋ, 
ma̍ mīīŋgū a̍ ndu̍ Chūlu̍sɛ̄lɛ̄m chi̍e̍e̍, ma̍ kɔ̍ chɔ᷅ ndu̍ lo̍ŋ o̍ sɛ̄i̍ ndɔ̍ būūlōo̍ ni᷄ŋ. O̍ 
ko̍ŋ kɔ̍ɔ̍lī, mi̍ wāŋnda̍ Chu̍dā a̍ hɛ̍lī Chōwāha̍a̍sī, po̍ Chōōsa̍yā wo̍, ma̍ tālā ndu̍ 
chūɛ̄īya̍ŋ o̍ lēbōl le̍ mbō mīīŋgu̍ māsā bɛ̍ndōo̍ o̍ fōōfo̍ fi̍nyā ndɔ̄ɔ̍. 

Nyɛ ̍yɔn̍u̍ŋ o̍ māsāle̍ Māsāa̍ Chōwāha̍a̍sī le̍ŋ niŋ᷄ ndo̍ 
(Ko̍lo̍ni̍kō Di̍i̍ŋ Ndɔ̄ɔ̍ 36:2-4) 

31Chōwāha̍a̍sī o̍ wa̍ wɔ̄sīla̍ŋ bi̍dīi̍ŋ a̍ lā yāa̍, mbo̍ sīmnu᷄ŋ ma̍sā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ pāŋgo̍ŋ ŋ̄ ŋgāa̍. 
Chōwāha̍a̍sī ko̍ŋ yɛ̄, kāla̍ ndɔ̍ wa̍ Hāmu̍tāl ni̍, Chɛ̄lūīma̍yā wānā wa̍ā Li̍bi̍nāā 
chi̍e̍e̍ chūā ndɔ̄ɔ̍. 

32Kɛ̍ mi̍ Chōwāha̍a̍sī to̍sā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ālā wɔ̄ɔ̍ŋndā 
fi̍nyāā ndūāā ma̍māa̍ ā wa̍ tōsāa̍ la̍ŋ, ndu̍ bɛ̍ɛ̍ ka̍ālā lāŋ ko̍ni̍ o̍ to᷅l kɔ̄ɔ̄lī ni̍. 

33Kɛ̍ ō ku̍e̍ a̍ te̍le̍ŋ vi̍lɛ̄ī le̍, mi̍ māsāle̍ ndɔ̄le̍ŋ lē mɛ̄ɛ̄lū. Mɛ̄ɛ̍ o̍ si̍mnu᷄ŋ ma̍sāa̍, ō 
chu̍e̍ te̍le̍ŋ vi̍lɛ̄ī le̍ mi̍ Māsā Bɛ̍ndōo̍ Ni̍kō, māsāa̍ le̍ I̍chi̍pī ō bīī ndu̍ Lu̍i̍bi̍lā chi̍e̍e̍, 
o̍ lɛ̄ŋndē Ha̍ma̍tīle̍ŋ ni᷄ŋ. O̍ ko̍ŋ, mi̍ Māsā Bɛ̍ndōo̍ Ni̍kō o̍ to̍sā Chōwāha̍a̍sī mi̍i̍ŋgu̍ 
lɛ̍ māsāa̍ Chu̍dā le̍. O̍ ko̍ŋ kɔ̍ɔ̍lī, mbo̍ tōsā mi̍ wāŋnda̍ Chu̍dā a̍ wa᷅ ndu̍ ni᷅ŋ pāāwāa̍ 
mālɔ̄ɔ̍ o̍ bā. Wɔ̄sī o̍ wɔ̄sī wāŋnda̍ Chu̍dā nda̍ a̍a̍ ma̍l pāāwāa̍ ka̍ni̍ŋ hu̍mbo᷄ŋ lūsu̍llo̍ 
pa᷅ŋnda̍ŋ wāa̍la̍ŋ lā ŋɔ᷄mmɛ̍ū, a̍ kɛ̄mɔ̄ɔ̍ lē ŋūɛ̍ɛ̍nu̍ (7,500) a̍ ko̍o̍līi̍yo̍ŋ lūsu̍llo̍ 
pa᷅ŋnda̍ŋ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍. 

34O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Ni̍kō o̍ hɛ̍lī pūa̍a̍ Chōōsa̍yā wa̍ ō pīlɛ̍, dīōla̍ŋ āā 
Īlīa̍a̍kīm, mbo̍ sīīŋgūū ndu̍ māsā bɛ̍ndōo̍ o̍ fōōfo̍ Chōōsa̍yā fi̍nyā ndā wo̍. Ndu̍yɛ̍ 
o̍ ko̍ŋ kɔ̍ɔ̍lī, mbo̍ fāŋā ndu̍ Īlīa̍a̍kīm nda̍ŋ chōo̍, mbo̍ kē ndu̍ ni᷅ŋ dīōla̍ŋ āā, 
Chɛ̄hōwa̍kīm. O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Ni̍kō o̍ kūā a̍ Māsā Bɛ̍ndōo̍ 
Chōwāha̍a̍sī o̍ chɛ̄le̍ŋ ni᷄ŋ I̍chi̍pī. Chōwāha̍a̍sī o̍ lo̍ ni᷅ŋ o̍ chɛ̄lē lēŋ ni᷄ŋ mbo̍ wū. 

Nyɛ ̍yɔn̍u̍ŋ o̍ māsāle̍ Māsāa̍ Chɛh̄ōwa̍kīm nde̍ŋ niŋ᷄ ndo̍ 
(Ko̍lo̍ni̍kō Di̍i̍ŋ Ndɔ̄ɔ̍ 36:5-8) 

35Wɔ̄sī o̍ wɔ̄sī Māsā Bɛ̍ndōo̍ Chɛ̄hōwa̍kīm o̍ wa̍ Māsā Bɛ̍ndōo̍ Ni̍ko̍ pāāwāa̍ mālɔ̄ɔ̍ 
o̍ bā. Mbo̍ pīɔ̄ū wāŋnda̍ nyɛ̄ sɔ̄lāa̍ kpɛ̍ kpɛ̍ mɛ̄ɛ̍ wānā pi᷅lɛ̍ ndu̍ o̍o̍ yɔ̍ŋgū le̍ mī nyɛ̄ 
sɔ̄lāā Māsā Bɛ̍ndōo̍ Ni̍kō o̍ ke̍lū nda̍ chōo̍ le̍ yɔ̄ŋgōo̍ wɔ̄sī o̍ wɔ̄sī wo̍ ō chīŋa̍ yɛ̍. 
Ndu̍yɛ̍ mɛ̄ɛ̍ wāŋndo̍ ndu̍ o̍o̍ nɔ̍ o̍ bā yɛ̍, le̍nde̍ ndu̍ o̍o̍ ki̍lūl ndu̍ nyɛ̄ sɔ̄lāa̍ le̍ yɔ̄ŋgōo̍ 
ni̍. 

36Chɛ̄hōwa̍kīm o̍ wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍, mbo̍ sīmnu᷄ŋ ma̍sāa̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ wɔ̄sīla̍ŋ tɔ̍ a̍ ō 
pīlɛ̍. Chɛ̄hōwa̍kīm ko̍ŋ yɛ̄, kāla̍ ndɔ̍ wa̍ Sɛ̍bi̍dāā ni̍, Pɛ̄da̍a̍yā wānā wa̍ā Lu̍māā 
chi̍e̍e̍ chūā ndɔ̄ɔ̍. 

37Kɛ̍ Chɛ̄hōwa̍kīm bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ālā 
wɔ̄ɔ̍ŋndā fi̍nyāā ndūa̍a̍ ma̍māa̍ ā wa̍ tōsāa̍ la̍ŋ, ndu̍ bɛ̍ɛ̍ mbo̍ bīī mbo̍ tūāl ka̍ālā 
lāŋ kɔ̄ɔ̄lī. 

Māsāā Bɛ̍ndūāā Di̍iŋ̍ Ndūa̍a̍ 24 

1Mi̍ ī yɔ̄nu᷄ŋ a̍ te̍le̍ŋ Chɛ̄hōwa̍kīm o̍ wa̍ māsā bɛ̍ndōo̍ Chu̍dā wo̍, mi̍ Māsā Bɛ̍ndōo̍ 
Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ ō chūā pūa̍a̍ ndūa̍a̍ chɔ̄ūwa̍, mbo̍ hu᷄ŋ de᷅l lɛ̄ŋndē 
Chu̍dāle̍ŋ chōo̍ a̍ sɔ̍ŋgɔ̄ɔ̍. Ndu̍yɛ̍ mbo̍ yām lɛ̄ŋndē Chu̍dāle̍ŋ, mbo̍ tōsā mi̍ Māsā 
Bɛ̍ndōo̍ Chɛ̄hōwa̍kīm o̍ wa᷅ ni᷅ŋ ndu̍ o̍ bā bɛ̄ŋgu̍. Le̍ wɔ̄sīla̍ŋ lā yāa̍ Māsā Bɛ̍ndōo̍ 
Chɛ̄hōwa̍kīm o̍ wa̍ Māsā Bɛ̍ndōo̍ Nābi̍u̍kānɛ̍ɛ̍sā o̍ bā bɛ̄ŋgu̍, mbō sāāŋgīāl ndu̍. Kɛ̍ 
mɛ̄ɛ̍ wɔ̄sīlā yāa̍la̍ la̍ŋ lā hīo̍u̍, mi̍ Māsā Bɛ̍ndōo̍ Chɛ̄hōwa̍kīm o̍ si̍mūl Māsā Bɛ̍ndōo̍ 
Nābi̍u̍kānɛ̍ɛ̍sā, mbo̍ fūlā ndu̍ o̍ bā bɛ̄ŋgu̍. 

2A̍ te̍le̍ŋ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍ām wānāā dɛ̍nɛ̍ wɔ̄ɔ̍ŋāa̍ ba̍lū ku̍ndāla̍ŋ a̍ 
nyɛ̄m chɔ̄ūwo̍ŋ o̍ lābā le̍ wāŋnda̍ kēīyo̍ dēlɔ̄ɔ̍ chōo̍, mā pūŋgā nyɛ᷅m nda̍ŋ nda̍ 
fūlāa̍ Ba̍bi̍lɔ̄ŋ, a̍ Si̍i̍lūīāŋ, a̍ Mo̍wa̍bī, a̍ A̍mɔ᷅ŋ le̍ mā hu᷄ŋ de᷅l lɛ̄ŋndē Chu̍dāle̍ŋ chōo̍ 
mā tɛ̄ɛ̄mbu̍u̍ le̍ŋ kpo̍u̍ mɛ̄ɛ̍ o̍ di̍mi̍ yɛ̍. Ndu̍yɛ̍, nyɛ̄ Mɛ̄lɛ̄ka̍ dɔ̄ū sīndɛ̄ bu̍ɛ̍i̍yāā ndūa̍a̍ 
su̍a̍ā le̍ ndu̍ wa̍ o̍ lāsōndō ma̍ dīmī wo̍ ndu̍ wa̍ ko̍ŋ ni̍. 

3Tūu̍ Mɛ̄lɛ̄ka̍a̍ Ya̍a̍wɛ̄ɛ̄ wo̍ kpe̍e̍kpe̍i̍ wa̍ ni̍, le̍ mī ndu̍ o̍o̍ tɛ̍ɛ̍mbu̍u̍ wāŋnda̍ Chu̍dā, 
mbō bāsu̍ nda̍ tɛ̍ɛ̍ ō pīlɛ̍ bɛ̍ɛ̍ ō mɛ̍ī le̍, nyɛ̄ kōŋ o̍ ma̍l nda̍ ya̍a̍mɔ̍ɔ̍wa̍ o̍ bā ni̍. Kāni̍ 
fo̍ndōle̍, le̍ yɔ̄ŋ wɔ̄ɔ̍ŋ bɛ̍ndū Māsā Bɛ̍ndōo̍ Mānāa̍sē o̍ to̍sa̍ wo̍, 

4tāāma̍ fa̍ū le̍ wānāā o̍ di̍u̍ dīū bɛ̄ndōo̍ Chūlu̍sɛ̄lɛ̄m chi̍e̍e̍ o̍ fo̍ndō fu̍u̍wo̍ chōo̍, mi̍ 
kōo̍ma̍ nda᷄ŋ mā kūā kōŋgi̍la̍ŋ nda̍. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī māā ō me᷅l Māsā 
Bɛ̍ndōo̍ Mānāa̍sē le̍ yɔ̄ŋndā wɔ̄ɔ̍ŋndā o̍ to̍sa̍ la̍ŋ te̍. 

5Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ŋ Chɛ̄hōwa̍kīm nde̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ 
nyɛ̄ o̍ to̍sa̍ o̍ māsāle̍ ndɔ̄le̍ŋ ni̍ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ 
cho̍ a̍ māsāā bɛ̍ndūa̍a̍ Chu̍dā o̍kɔ̄ɔ̄ wo̍ ni᷄ŋ. 

6O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chɛ̄hōwa̍kīm o̍ wu᷅. Mɛ̄ɛ̍ o̍ vi᷅, mi̍ Chɛ̄hōwa̍chīŋ po̍ 
ndɔ̄ o̍ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. 

7Ndu̍yɛ̍ lɛ̄ŋndē Chu̍dāle̍ŋ kpo̍u̍, māsā bɛ̍ndōo̍ I̍chi̍pī o̍ bā bɛ̄ŋgu̍ le̍ wa̍ pāāndū ni̍, 
chɔ̍ŋ Yūfi̍lu̍a̍tīī o̍ pēēlo̍, mbo̍ kɔ̍ mɛ̍ɛ̍lū a̍ pēē pɔ̍mbɔ̍ wa̍ o̍ pɛ̄ŋgu̍la̍ŋ a̍ lɛ̄ŋndē 
I̍chi̍pīle̍ŋ ndo̍. Kɛ̍ mi̍ Māsā Bɛ̍ndōo̍ Ba̍bi̍lɔ̄ŋ o̍ chu̍ā ni᷅ŋ lɛ̄ŋnde̍ŋ nde᷅ŋ kpo̍u̍, mi̍ lē 
wā le̍ ndu̍. O̍ ko̍ŋ, Māsāa̍ I̍chi̍pī bɛ̍ɛ̍ ndu̍ o̍o̍ me̍lnūŋ ndɛ̍ I̍chi̍pī māā pāāndū mbō 
kūɛ̄ a̍ sɔ̍ŋgɔ̍ɔ̍ o̍ lɛ̄ŋndē Chu̍dāle̍ŋ ni᷄ŋ te̍. 

Sɔɔ̄ŋ̍ yɔn̍u̍ŋ o̍ māsāle̍ Chɛh̄ōwa̍chīŋ nde̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 36:9, 10) 

8Chɛ̄hōwa̍chīŋ, o̍ wa̍ wɔ̄sīla̍ŋ tɔ̍ a̍ lā ŋɔ̄ma̍a̍, mbo̍ sīmnu᷄ŋ ma̍sāa̍ le̍ Chu̍dā. Ndu̍yɛ̍ 
o̍ tōsa̍ māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ pāŋgo̍ŋ ŋ̄ ŋgāa̍. Ndu̍yɛ̍ 
Chɛ̄hōwa̍chīŋ ko̍ŋ kāla̍ ndɔ̍ wa̍ Nɛ̄hūsi̍tā ni̍, Ɛ̄līna̍tāŋ, wānā wa̍ā Chūlu̍sɛ̄lɛ̄m chi̍e̍e̍ 
chūā ndɔ̄ɔ̍. 

9Kɛ̍ Chɛ̄hōwa̍chīŋ bɛ̍ɛ̍ mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ālā 
wɔ̄ɔ̍ŋndā fi̍nyā ndɔ̄ wa̍ tōsāa̍ la̍ŋ, ndu̍ bɛ̍ɛ̍ la̍ŋ ko̍ni̍ o̍ to᷅l kɔ̄ɔ̄lī ni̍. 

10Mɛ̄ɛ̍ Chɛ̄hōwa̍chīŋ o̍ si̍mnu᷄ŋ ma̍sāa̍ ō bēndu̍ a̍ ti᷅ŋ te̍, mi̍ Māsā Bɛ̍ndōo̍ 
Nābi̍u̍kānɛ̍ɛ̍sā o̍ wa̍ Ba̍bi̍lɔ̄ŋ ndo̍ ō vīām pūa̍a̍ ndūa̍a̍ chɔ̄ūwa̍, le̍ mā kɔ̍ chi᷅ŋa̍la᷅ŋ 
Chūlu̍sɛ̄lɛ̄m a̍ sɔ̍ŋgɔ̄ɔ̍. Ndu̍yɛ̍ ma̍ kɔ̍ ba̍lū Chūlu̍sɛ̄lɛ̄m ma̍ dūāū ndu̍ o̍ pi̍ŋndo̍ ni᷄ŋ 
kpɔ̍kɔ̍su̍. 

11O̍ ko̍ŋ kɔ̍ɔ̍lī, mi̍ Nābi̍u̍kānɛ̍ɛ̍sā pi̍la̍ o̍ ma̍lnu᷄ŋ mbo̍ kūā Chūlu̍sɛ̄lɛ̄m, pūa̍a̍ ndūa̍a̍ 
chɔ̄ūwa̍ ā wa̍ chi̍o̍o̍ ā bālāā le̍nde̍ kpɔ̍kɔ̍su̍, ma̍ dūāū ndu̍ o̍ pi̍ŋndo̍ ni᷄ŋ. 

12-13O̍ ko̍ŋ, Māsā Bɛ̍ndōo̍ Chɛ̄hōwa̍chīŋ ni̍, kāla̍ ndɔ̄ ni̍, bu̍ɛ̍i̍yāa̍ wa̍ ndu̍ wa̍llo̍ o̍ bā 
bɛ̄ŋgu̍ wa̍ ni̍, a̍ wānāā bɛ̄ndūa̍a̍ wa̍ ndu̍ o̍ bā bɛ̄ŋgu̍ wa̍, a̍ pūa̍a̍ chɔ̄ūwāa̍ wa̍ o̍ chīɛ̄ī 
lēmāsāa̍ ni᷄ŋ nda̍, nda̍ kpo̍u̍ ma̍ kɔ̍ yɔ̍ŋgu᷄ŋ o̍ Māsā Bɛ̍ndōo̍ Nābi̍u̍kānɛ̍ɛ̍sā lo̍, ho̍ō 
Ba̍bi̍lɔ̄ŋ. O̍ ko̍ŋ, nda̍ kpo̍u̍ mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ chu̍ā nda̍ mbo̍ kūā a̍ 
nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. O̍ ko̍ŋ kɔ̍ɔ̍lī, nyɛ̄ o̍ nyɛ̄ sɔ̄lāa̍ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ, a̍ o̍ 
chīɛ̄ī lēmāsāa̍ ni᷄ŋ, mi̍ māsā bɛ̍ndōo̍ Ba̍bi̍lɔ̄ŋ o̍ chu̍ā ndu̍ kpo̍u̍, mbo̍ kūānu᷄ŋ a̍ ndu̍. 
Wɔ̄sī Nābi̍u̍kānɛ̍ɛ̍sā o̍ chi̍ŋa̍ wɔ̄sīla̍ŋ lā ŋɔ̄ma̍a̍ o̍ lēmāsā Ba̍bi̍lɔ̄ŋ ndo̍, wɔ̄sī kōŋ 
sūɛ̍i̍ he̍ī ī yɔ̄nu̍ŋ ni̍. Ndu̍yɛ̍ mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍, nyɛ̄m 
lāāndūŋ Māsā Bɛ̍ndōo̍ Sɔ̍lɔ̍mɔ̄ŋ ndu̍ o̍o̍ to̍o̍si̍a̍a̍ a̍ ko̍o̍līi̍yo̍ŋ, mbo̍ kɛ̄sī mu̍ŋ o̍ chīɛ̍i̍ 

Mɛ̄lɛ̄ka̍a̍ le̍ wa̍li̍ Mɛ̄lɛ̄ka̍a̍ wo̍ŋ, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ pēsī pe̍sī mu̍ŋ 
kpo̍u̍. 

14Wānā o̍ wāna̍ wa̍ Chūlu̍sɛ̄lɛ̄m, wāŋ bɛ̄ndūāā lēlɛ̄ŋnda̍ ni̍, wānāā sūlāā bɛ̄ndūa̍a̍ 
wa̍ lo̍ŋ nda̍ ni̍, a̍ wānāa̍ cha̍ā nyɔ̍ɔ̍ŋ chāā bɛ̄ndōo̍ a̍ lābā wa̍, a̍ sūmnda̍, nda̍ kpo̍u̍ 
mbo̍ chūā nda̍, mbo̍ kūā a̍ nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. Wānāā o̍ ku̍ɛ̄ o̍ chɛ̄le̍ŋ ni᷄ŋ 
nda̍, ā wa̍ kpo̍u̍ kpo̍u̍ wāa̍la̍ŋ tɔ̍ (10,000). Wānāā o̍ mɛ̍i̍ o̍ lɛ̄ŋndē Chu̍dāle̍ŋ ni᷄ŋ 
su̍e̍e̍ ō kūe̍ a̍ nda̍ le̍ wa̍, mɛ̄ɛ̍ le̍ wānāa̍ wa̍ lo̍ŋ ma̍ tāmbū tāmbi̍i̍ bɛ̍ndūe̍i̍, nda̍ a̍a̍ 
nɔ̍ nyɛ᷅ o̍ nyɛ̄ le̍ wa̍. 

15O̍ ko̍ŋ, Māsā Bɛ̍ndōo̍ Chɛ̄hōwa̍chīŋ ni̍, a̍ kāla̍ ndɔ̄, a̍ lāāndāā ndūa̍a̍, a̍ wānāā 
bɛ̄ndūa̍a̍ wa̍ ndu̍ o̍ bā bɛ̄ŋgu̍ wa̍, o̍ ko̍ŋ kɔ̍ɔ̍lī, a̍ wāŋ bɛ̄ndūāā lēlɛ̄ŋnda̍, nda̍ kpo̍u̍ 
mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ ku̍ā a̍ nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. 

16Pūa̍a̍ chɔ̄ūwāa̍ wa̍ Chūlu̍sɛ̄lɛ̄m wāa̍la̍ŋ lā ŋɔ᷄mmɛ̍ū ma̍ nɔ̄ dīāllūŋ kāla᷄ŋ, ndu̍yɛ̍ 
ma̍ wā ā bɛ̄ndāā le̍ kɔ̄lā wāā o̍ chɔ̄ū wa̍, mi̍ Nābi̍u̍kānɛ̍ɛ̍sā o̍ ku̍a̍ndū nda̍ kpo̍u̍, 
mbo̍ kūā a̍ nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. O̍ ko̍ŋ kɔ̍ɔ̍lī, sūmnda̍ ni̍ a̍ wānāa̍ cha̍ā nyɛ᷅ a̍ 
lābā wa̍, nda̍ bɛ̍ɛ̍ mbo̍ kūā a̍ nda̍, nda̍ wa̍ wāa̍ ō pīlɛ̍ (1,000). 

17O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ hɛ̍lī Mātāni̍yāā, Chɛ̄hōwa̍chīŋ 
bōm ndɔ̄ mbo̍ kɛ̄sī ndu̍ māsā bɛ̍ndōo̍ Chu̍dā o̍ fōōfo̍ Chɛ̄hōwa̍chīŋ ndo̍. O̍ ko̍ŋ 
kɔ̍ɔ̍lī, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ ke᷅ ni᷅ŋ Mātāni̍yāā dīōla̍ chēle̍ŋ āā 
Sɛ̄dīka̍yā. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ Sɛd̄īka̍yā le̍ŋ niŋ᷄ ndo̍ŋ 
(Ko̍lo̍ni̍kō Di̍i̍ŋ Ndɔ̄ɔ̍ 36:13-21; Chɛ̄lūīma̍yā 52:3b-11) 

18Sɛ̄dīka̍yā o̍ wa̍ wɔ̄sīla̍ŋ bi̍dīi̍ŋ a̍ ō pīlɛ̍, mbo̍ sīmnu᷄ŋ māsā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ le̍ lɛ̄ŋndē Chu̍dāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē 
Chu̍dāle̍ŋ, le̍ wɔ̄sīla̍ŋ tɔ̍ a̍ ō pīlɛ̍. Sɛ̄dīka̍yā ko̍ŋ, kāla̍ ndɔ̍ wa̍ Hu̍mu̍tāl ni̍, 
Chɛ̄lūīma̍yā, o̍ wa̍ Li̍bi̍nāā wo̍ chūā ndɔ̄ɔ̍. 

19Kɛ̍ Sɛ̄dīka̍yā bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ wɔ̄ɔ̍ŋ Māsā 
Bɛ̍ndōo̍ Chɛ̄hōwa̍kīm fi̍nyā ndɔ̄ o̍ wa̍ tōsāa̍ wo̍ŋ ndu̍ bɛ̍ɛ̍ mu̍ŋ ko̍ni̍ o̍ to᷅l kɔ̄ɔ̄lī ni̍. 

A̍ mɛɛ̄ ̍ya̍a̍mɔɔ̍w̍a̍ ā tɛɛ̄m̄bu̍u̍ Chūlu̍sɛl̄ɛm̄ yɛ ̍o̍kɔɔ̄ ̄
(Ko̍lo̍ni̍kō Di̍i̍ŋ Ndɔ̄ɔ̍ 36:11-12; Chɛ̄lūīma̍yā 52:1-3a) 

20Nyɛ̍ yɔ̍nu̍ŋ a̍ wāŋnda̍ Chūlu̍sɛ̄lɛ̄m, ndu̍yɛ̍ a̍ wāŋnda̍ o̍ lɛ̄ŋndē Chu̍dāle̍ŋ ni᷄ŋ le̍ 
tu̍mbe̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ nda̍ wo̍, ko̍na̍ ndɔ̄ɔ̍ cho̍ ho̍ō ni̍. Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sā mi̍ sɔ̄ɔ̍ŋ pa̍lāŋ ŋ̄ tūāl nda̍ chōo̍. Ndu̍yɛ̍ o̍ mɛ̄ɛ̄lu̍la̍ŋ kpɔ̍ŋ, mbo̍ bāsū 
nda̍ tɛ̍ɛ̍, mbo̍ fāŋā nda̍ ndu̍ o̍ hɔ̄l. Mbo̍ kūā a̍ te̍le̍ŋ ti̍ŋ lɛ̄ŋndē Chu̍dāle̍ŋ lē wa̍ Māsā 
Bɛ̍ndōo̍ Nābi̍u̍kānɛ̍ɛ̍sā ō bā bɛ̄ŋgu̍. Kɛ̍ mi̍ ī yɔ̄nu᷄ŋ mi̍ Māsā Bɛ̍ndōo̍ Sɛ̄dīka̍yā o̍ wa̍ 
Chu̍dā wo̍ ō sīmūl Nābi̍u̍kānɛ̍ɛ̍sā, mbo̍ fūlā ndu̍ o̍ bā bɛ̄ŋgu̍. 

Māsāā Bɛ̍ndūāā Di̍iŋ̍ Ndūa̍a̍ 25 

1O̍ ko̍ŋ, mi̍ Nābi̍u̍kānɛ̍ɛ̍sā o̍ chu̍ā pūa̍a̍ ndūa̍a̍ chɔ̄ūwa̍ kpo̍u̍, mbo̍ kūā a̍ nda̍ 
Chūlu̍sɛ̄lɛ̄m le̍ ndu̍ kɔ̄la̍ŋ dēlɔ̄ɔ̍ chōo̍ a̍ sɔ̍ŋgɔ̄ɔ̍. O̍ ko̍ŋ kɔ̍ɔ̍lī, ma̍ kɔ̍ ki̍o̍lū dɔ̍ɔ̍ŋgɔ̍ɔ̍ 
Chūlu̍sɛ̄lɛ̄m i̍kɛ̍i̍, ndu̍yɛ̍ ma̍ dūāū Chūlu̍sɛ̄lɛ̄m o̍ pa᷅ŋndo̍ ni᷄ŋ, ma̍ bālū ndu̍ kpɔ̍kɔ̍su̍ 

le̍ ndu̍ chīŋa̍la᷅ŋndo̍. Mā dēŋgēlā pūūlōo̍ o̍ kpākīo̍o̍ hōlnɔ᷄ŋndo̍ le̍ mā kēēku̍ lēcho̍ō 
mā tōl mā bīī chi̍o̍o̍. Wɔ̄sī Sɛ̄dīka̍yā o̍ chi̍ŋa̍ wɔ̄sīla̍ŋ lā ŋɔ̄ma̍hīɔ̍ɔ̍lu̍ o̍ māsāle̍ŋ chōo̍ 
Chu̍dā wo̍, pāŋgi̍i̍ tɔ̍ ve̍ o̍ wɔ̄sī kōŋ ni᷄ŋ mālɔ̄ tɔ̍ sūɛ̍i̍ he̍ī yɔ̄nu̍ŋ ni̍. 

2-4Le̍ wɔ̄sīo̍o̍ pīlɛ̍ a̍ pāŋgo̍ŋ ŋ̄ ti᷄ŋ, wāŋnda̍ Ba̍bi̍lɔ̄ŋ a̍ wa̍ Chūlu̍sɛ̄lɛ̄m ā bālāā le̍nde̍. 
O̍ ko̍ŋ, nyɛ̄ o̍ nyɛ̄ dīāā wāŋnda̍ Chūlu̍sɛ̄lɛ̄m nda̍ a̍a̍ nɔ̍ mbo̍ chūū pa̍ku̍, nda̍ a̍a̍ nɔ̍ 
lɛ̍ nyɛ̄ o̍ nyɛ̄ nda̍ a̍a̍ de᷅ le̍. Pāŋgi̍i̍ hi̍ɔ̍ɔ̍lu̍e̍i̍ o̍ wɔ̄sī kōŋ ni᷄ŋ lɔ̄mā lē ŋɔ̍ma̍hīɔ̍ɔ̍lu̍, pāa̍le̍ 
le̍ŋ kpe̍e̍kpe̍i̍ yīa̍a̍ŋ mā kīndū wāŋnda̍ Chūlu̍sɛ̄lɛ̄m kīndɔ̄ɔ̄ bɛ̄ndōo̍ ni̍. A̍ te̍le̍ŋ ko̍ŋ, 
mi̍ so̍vɛ̄i̍ya̍ Ba̍bi̍lɔ̄ŋ a̍ pi̍āl kpākīo̍o̍ kpēŋgēi̍ ī pīlɛ̍i̍ le̍ mā bīī chi̍o̍o̍. Kɛ̍ mi̍ Māsā 
Bɛ̍ndōo̍ Sɛ̄dīka̍yā o̍ chu̍ā so̍vɛ̄i̍ya̍ kpo̍u̍ a̍ nyūmnda̍ŋ, ma̍ fūla᷄ŋ a̍ dīō kpāki̍ wa̍ o̍ 
kpākīla̍ ti̍ɔ̍ɔ̍ŋnda̍ŋ tɛ̄ɛ̄ŋ ndo̍, ma̍ kēēku᷄ŋ o̍ kpe̍le̍ wa̍ o̍ chīɛ̄ī lēmāsāa̍ īkɛ̄i̍ yo̍ ni᷄ŋ, 
ma̍ nyāānu᷄ŋ ku̍mbū dɛ̍ŋgbɔ̍ɔ̍ Chɔ̍ɔ̍dāŋ. Wɔ̄sī Māsā Bɛ̍ndōo̍ Sɛ̄dīka̍yā o̍ chi̍ŋa̍ 
wɔ̄sīla̍ŋ tɔ̍ a̍ ō pīlɛ̍ o̍ lēmāsā wo̍, wɔ̄sī kōŋ kpe̍e̍kpe̍i̍ wāŋnda̍ Ba̍bi̍lɔ̄ŋ a̍ bīī 
Chūlu̍sɛ̄lɛ̄m ni̍. 

5Kɛ̍ mi̍ so̍vɛ̄i̍ya̍ Ba̍bi̍lɔ̄ŋ a̍ ti̍sā Māsā Bɛ̍ndōo̍ Sɛ̄dīka̍ya̍ kɔ̄ɔ̄lī, ndu̍yɛ̍ ma̍ kɔ̍ bi̍ī ndu̍ 
o̍ lɛ̄ŋndē dɛ̍ŋgbɛ̍le̍ŋ Chɛ̄lu̍i̍kō chi̍e̍e̍ i̍kɛ̍i̍. So̍vɛ̄i̍ya̍a̍ wa̍ ndu̍ kɔ̄ɔ̄lī wa̍ kpo̍u̍, ma̍ 
sɛ̄ŋi᷄ŋ, ma̍ mɛ̄ī ndu̍. 

6Mɛ̄ɛ̍ nda̍ bīī ndu̍, ma̍ kūā a̍ ndu̍ Lu̍i̍bi̍lā chi̍e̍e̍ nāa̍ Māsā Bɛ̍ndōo̍ Nābi̍u̍kānɛ̍ɛ̍sā o̍ 
wa̍ wa̍. O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ kɔ̍ kɔ̍ɔ̍sā a̍ ndu̍, mbo̍ yāālā 
ndu̍ le̍ ndu̍ nyɛ̄ pālāa̍ tūsīo̍o̍ chōo̍. 

7O̍ ko̍ŋ kɔ̍ɔ̍lī, ma̍ bīī pūa̍a̍ ndūāā vi̍a̍lāa̍ ma̍ hu᷄ŋ di̍ū nda̍ ndu̍ o̍ hɔ̄l. Māsā Bɛ̍ndōo̍ 
Sɛ̄dīka̍yā pi̍la̍ ndu̍, ma̍ kāālīāā ndu̍ hɔ̄lta̍ŋ, ndu̍yɛ̍ ma̍ bāā ndu̍ yɔ̄lɔ᷄ŋ, ma̍ kūā a̍ ndu̍ 
Ba̍bi̍lɔ̄ŋ. 

A̍ mɛɛ̄ ̍ya̍a̍mɔɔ̍w̍a̍ tɛɛ̄m̄bu̍u̍ chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
(Chɛ̄lūīma̍yā 52:12-33) 

8Ndu̍yɛ̍ fi̍nyā pīlɛ̍ wa̍ dīōla̍ŋ āā Nɛ̄bu̍kānɛ̍ɛ̍sā ō wa̍ wāna̍ wa̍llo̍ ō pīlɛ̍ le̍ Māsā 
Bɛ̍ndōo̍ Nābi̍u̍kānɛ̍ɛ̍sā. Ndu̍yɛ̍ vɛ̍lɛ̄ pūa̍a̍ chɔ̄ūwāā nda̍ a̍a̍ ma̍ndā Māsā Bɛ̍ndōo̍ 
Nābi̍u̍kānɛ̍ɛ̍sā wa̍, ndu̍ wa̍ nda̍ bōlle̍ŋ ni̍. Mi̍ fi̍nyāa̍ ho̍ō ō mālnu᷄ŋ mbo̍ kūā 
Chūlu̍sɛ̄lɛ̄m chi̍e̍e̍. Wɔ̄sī Nābi̍u̍kānɛ̍ɛ̍sā o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍hīɔ̍ɔ̍lu̍ o̍ 
lēmāsā wo̍, pāŋgi̍i̍ ŋu̍ɛ̍ɛ̍nu̍e̍i̍ o̍ wɔ̄sī kōŋ ni᷄ŋ o̍ lɔ̄mā lē ŋɔ᷄mmɛ̍ū wa̍ŋ chōo̍ fi̍nyāa̍ 
ho̍ō ō fu̍u̍lu̍u̍ Chūlu̍sɛ̄lɛ̄m ni̍. 

9Mɛ̄ɛ̍ fi̍nyāa̍ ho̍ō ō fūūlu̍u̍ Chūlu̍sɛ̄lɛ̄m, chīɛ̄ī o̍ chīɛ̄ī tɔ̍ɔ̍ma̍ wa̍ Chūlu̍sɛ̄lɛ̄m chi̍e̍e̍ 
lātūlu̍ a̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ ko̍ŋ kɔ̍ɔ̍lī a̍ chīɛ̄ī lēmāsāa̍, mbo̍ lūām nda̍ŋ 
kpo̍u̍. 

10O̍ ko̍ŋ kɔ̍ɔ̍lī, kpāki̍ wa̍ Chūlu̍sɛ̄lɛ̄m ō bālāā wo̍, mbo̍ dīmūl so̍vɛ̄i̍ya̍a̍ ndūa̍a̍ ma̍ 
pēsī pēsī ndu̍ kpo̍u̍. 

11Ndu̍yɛ̍ o̍ ko̍ŋ kɔ̍ɔ̍lī, wānāā tūa̍a̍ nda̍ a̍a̍ lo̍ wɔ̄ lo̍ŋ nda̍, a̍ wānāā nda̍ a̍a̍ yɔ̍ŋgu̍ŋ 
ni᷅ŋ o̍ Māsā Bɛ̍ndōo̍ Nābi̍u̍kānɛ̍ɛ̍sā lo̍ wa̍, nda̍ kpo̍u̍, mi̍ Nɛ̄bu̍kānɛ̍ɛ̍sā o̍ chūā nda̍ 
mbo̍ kūā a̍ nda̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ. 

12Wānāā o̍ mɛ̍i̍ Chūlu̍sɛ̄lɛ̄m ō kūe̍ a̍ nda̍ su̍e̍e̍ le̍ wa̍, mɛ̄ɛ̍ wānāā tāmbɛ̍i̍ya̍ ā ti᷄ŋ, 
nda̍ nda̍ mbo̍ mɛ̄ī ka̍ŋ, le̍ mā kōma̍ wa᷅ kpe̍le̍la̍ īyɔ̄mnda̍ŋ a̍ chīɔ̍ɔ̍ŋ māndāa̍ kɔ̄ɔ̄lī. 

13O̍ ko̍ŋ kɔ̍ɔ̍lī, sūŋgbu̍ma̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mā tōōsīāā a̍ chīli̍ŋi̍i̍ 
būlɔ᷄ŋsīi̍ ye̍ wa̍ŋ ni̍, a̍ nyɛ̄lā vīlīāā lāwōlɔ̄ɔ̄la̍ wa̍ lo̍ŋ lā tōōsīāā a̍ chīli̍ŋi̍i̍ būlɔ᷄ŋsīi̍ ye̍ 
la̍ŋ, a̍ hɛ̄ŋgɛ̍i̍ bɛ̍ndū nda̍ tōōsi̍a̍a̍ a̍ chīli̍ŋi̍i̍ būlɔ̍ŋsīi̍ye̍ le̍ mɛ̄ŋnda̍ŋ dɔ̄wɔ̄ɔ̍ lēni᷄ŋ mā 
vēēlū ndi̍ āā Pēe̍ Mɛ̄ŋmā Īhɛ᷄llo̍ wo̍, ma̍ pēsī la̍ŋ kpo̍u̍. O̍ ko̍ŋ kɔ̍ɔ̍lī, ma̍ chūā 
chīli̍ŋu̍ŋ mu̍ŋ ma̍ kūānu᷄ŋ a̍ mu̍ŋ Ba̍bi̍lɔ̄ŋ. 

14O̍ ko̍ŋ kɔ̍ɔ̍lī, wōlɔ̄ɔ̄ o̍ wōlɔ̄ɔ̄ wa̍li̍ wa̍ lo̍ŋ, lāsi̍ɔ̍būi̍ ni̍, hɛ̄ŋgɛ̍i̍la̍ wa̍ le̍ pūltā nda̍ 
bɛ̄ɛ̄sūū o̍ ma̍āŋndo̍ chōo̍ la̍ŋ kɔ̄ndɔ̄ɔ̍ lēni᷄ŋ nda̍ŋ ni̍, nyɛ̄m nda̍ bɛ̄ɛ̄ndīāā la̍mbūi̍la̍ŋ 
ndo̍ŋ ni̍, o̍ ko̍ŋ kɔ̍ɔ̍lī, tē ā dīī chɔ̄lūa̍a̍ le̍ sa̍lāla̍ŋ sōlīo̍o̍ pɛ̍, hɛ̄ŋgɛ̍i̍la̍ nda̍ bīī ko̍o̍ma̍ 
chɔ̄lūāā kāŋ lēni᷄ŋ nda̍ŋ ni̍, a̍ hɛ̄ŋgɛ̍i̍la̍ wa̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēni᷄ŋ nda̍ŋ, 
ma̍ kūāndū la̍ŋ kpo̍u̍ ma̍ kūānu᷄ŋ a̍ la̍ŋ Ba̍bi̍lɔ̄ŋ. 

15O̍ ko̍ŋ kɔ̍ɔ̍lī, nyɛ̄ o̍ nyɛ̄ wa̍ ō tōōsīāā a̍ ŋ̄ko̍o̍līi̍, kɛ̄lɛ̄ŋgāā a̍ ka̍ni̍i̍ hu̍mbū, mu̍ŋ 
yɔ̍nūŋ ni̍ māā hɛ̄ŋgɛ̍i̍la̍ nda̍ dūāū yi᷅ŋnde̍ŋ lēni᷄ŋ nda̍ŋ, a̍ hɛ̄ŋgɛ̍i̍la̍ pɔ̍mbɔ̄la̍ wa̍ lo̍ŋ 
nda̍ŋ, ma̍ chūā la̍ŋ kpo̍u̍ ma̍ kūānu᷄ŋ a̍ la̍ŋ. 

16Sūŋgbu̍ma̍ mi̍ɔ̍ɔ̍ŋ mā Māsā Bɛ̍ndōo̍ Sɔ̍lɔ̍mɔ̄ŋ ndu̍ o̍o̍ ta̍ŋgu̍l o̍ chīɛ̍i̍ Mɛ̄lɛ̄ka̍a̍ wa̍ŋ 
ni̍, nyɛ̄ vīlīāā lāwōlɔ̄ɔ̄ o̍ to̍o̍si̍a̍a̍ wo̍ ni̍, o̍ ko̍ŋ kɔ̍ɔ̍lī, a̍ hɛ̄ŋgɛ̍i̍ bɛ̍ndū nda̍ vēēlū āā 
Pēe̍ Mɛ̄ŋmā Īhɛ᷄llo̍ wo̍. Chīli̍ŋu̍ŋ būlɔ᷄ŋsīi̍ wāŋnda̍ Ba̍bi̍lɔ̄ŋ a̍ so̍li̍ lo̍ŋ ndo̍ŋ, ŋ̄ wa̍ 
ha̍a̍a̍, ā nɔ̄lā mā chīi̍ mu̍ŋ hāndɔ̄ɔ̄ o̍ sēke̍lēi̍yo̍ chōo̍, le̍ mā sīna̍ mɛ̄ɛ̍ ŋ̄ wa̍ lūsu̍llo̍ 
yɛ̍ le̍. 

17Sūŋgbu̍a̍ŋ ma᷅ŋ, ma̍ŋ mi̍ɔ̍ɔ̍ŋ kpo̍u̍ nyɛ̄ pīlɛ̍ kpe̍ ma̍ wa̍ ni̍. Lē pīlɛ̍ lē wa̍ hēlɔ̄ɔ̍ le̍ 
nɛ̄īyo̍ bi̍dīi̍ŋ a̍ lē ŋɔ᷄mmɛ̍ū. O̍ ko̍ŋ kɔ̍ɔ̍lī, lēsūŋgbu̍ o̍ lēsūŋgbu̍ le̍e̍ nɔ̍ nyɔ̄ɔ̍ ō 
dūāūwāā o̍ bōlle̍ŋ ō tōōsīāā a̍ chīli̍ŋi̍i̍ būlɔ̍ŋsīi̍ye̍. Nyɛ̄la̍ wa̍ la̍ŋ o̍ sūŋgbu̍ma̍ ma᷅ŋ 
bōlle̍ŋ nda̍ŋ, ō pīlɛ̍ wa̍ hēlɔ̄ɔ̍ le̍ nɛ̄īyo̍ lē hīɔ̍ɔ̍lu̍ a̍ tɛ̄ndāa̍ tɛ̄ɛ̄ŋ. Ndu̍yɛ̍ nyɛ̄la̍ŋ nda᷅ŋ 
ma̍ bɛ̄ɛ̄ndīāā la̍ŋ nyɛ̄ kɛ̄ndɛ̄ kɛ̍ndɛ̄. Nyɔ̄ɔ̍ŋ wa̍ ŋ̄ tūūlīāā lēchōo̍ ŋ̄ bālāā sɔ̍, o̍ ko̍ŋ 
kɔ̍ɔ̍lī, a̍ pɔ̄mɛ̄ki̍la̍ne̍tīi̍ya̍ŋ mā tūūlīāā lo̍ŋ. Ndu̍yɛ̍ nyɛ̄ o̍ nyɛ̍ wa̍ ō tūūlīāā lo̍ŋ, a̍ 
chīli̍ŋi̍i̍ būlɔ̍ŋsīi̍ye̍ o̍ wa̍ ō tōōsīāā ni̍. 

A̍ mɛɛ̄ ̍nda̍ kūɛ ̄a̍ wāŋnda̍ Chu̍dā o̍ chɛl̄e̍ŋ niŋ᷄ Ba̍bil̍ɔŋ̄ yɛ ̍o̍kɔɔ̄ ̄
(Chɛ̄lūīma̍yā 52:24-27) 

18O̍ ko̍ŋ kɔ̍ɔ̍lī, wānāā nda̍ a̍a̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ wa̍, nda̍ yɔ̍nūŋ ni̍ māā 
Sɛ̄lu̍a̍yā, wāna̍ wa̍ māsa̍ wānāā sōlīāā lāsa̍lāa̍ wo̍, a̍ Sɛ̄fāna̍yā, wāna̍ wa̍ Sɛ̄lu̍a̍yā 
īkɛ̄i̍ yo̍, o̍ ko̍ŋ kɔ̍ɔ̍lī, a̍ wānāā ya̍a̍wa̍a̍ nda̍ a̍a̍ ma̍ndā di̍o̍o̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ 
wa̍, mi̍ Nɛ̄bu̍kānɛ̍ɛ̍sā bi̍ū nda̍ kpo̍u̍ le̍ kɔ̄la̍ŋ a̍ nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. 

19Ndu̍yɛ̍ wāna̍ ndu̍ o̍o̍ si᷅m pu̍a̍a̍ chɔ̄ūwa̍ Chu̍dā lāchī wo̍ ni̍, a̍ wānāā nda̍ a̍a̍ si̍lā 
ma̍sā bɛ̍ndōo̍ Chu̍dā wa̍ ā ŋūɛ̍ɛ̍nu̍, a̍ wāna̍ ndu̍ o̍o̍ po̍o̍nyīāā le̍ wānā bɛ̍ndū pūa̍a̍ 
chɔ̄ūwa̍ wo̍, ō ndu̍ o̍o̍ chu̍u̍ŋgīāā vɛ̍lɛ̄ pūa̍a̍ chɔ̄ūwa̍ o̍ lɛ̄ŋndē lēŋ ni᷄ŋ nāa̍ pi᷅lɛ̍ le̍ 
kɔ̄la̍ŋ o̍ chɔ̄ūwo̍ wo̍, o̍ ko̍ŋ kɔ̍ɔ̍lī, a̍ wānāā chēle̍ŋ ŋ̄wāŋ be̍le̍-ŋɔ̍mpu᷅m, nda̍ wa̍ wɔ̄ 
Chūlu̍sɛ̄lɛ̄m. Kɛ̍ nda̍ bɛ̍ɛ̍ mi̍ Nɛ̄bu̍kānɛ̍ɛ̍sā bi̍ū nda̍ kpo̍u̍. 

20-21O̍ ko̍ŋ kɔ̍ɔ̍lī, mi̍ Nɛ̄bu̍kānɛ̍ɛ̍sā o̍ chu̍ā nda̍ kpo̍u̍, mbo̍ kūā a̍ nda̍ Lu̍i̍bi̍lā chi̍e̍e̍ o̍ 
būŋgɛ̄ī Ha̍ma̍tīve̍ ni᷄ŋ, nāa̍ Māsā Bɛ̍ndōo̍ Nābi̍u̍kānɛ̍ɛ̍sā chu̍a̍. O̍ ko̍ŋ, mi̍ Māsā 
Bɛ̍ndōo̍ Nābi̍u̍kānɛ̍ɛ̍sā o̍ di̍mūl pūa̍a̍ ndūa̍a̍ ma̍ lūāā nda̍, o̍ ko̍ŋ kɔ̍ɔ̍lī, mbo̍ tōsā 
ma̍ dīū nda̍ kpo̍u̍ Lu̍i̍bi̍lā chi̍e̍e̍ lo̍ŋ. Mɛ̄ɛ̍ nu̍a̍ā nda̍ lōōku̍ wāŋnda̍ Chu̍dā fāŋā o̍ 
lɛ̄ŋndē ndāle̍ŋ ni᷄ŋ ni̍ ma̍ kūā a̍ nda̍ o̍ chɛ̄le̍ŋ ni᷄ŋ Ba̍bi̍lɔ̄ŋ. 

A̍ mɛɛ̄ ̍nda̍ sīīŋgu̍u̍ Kɛd̄āla̍yā māsā bɛn̍dōo̍ le̍ Chu̍dā yɛ ̍o̍kɔɔ̄ ̄
(Chɛ̄lūīma̍yā 40:7-9; 41:1-3) 

22O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Nābi̍u̍kānɛ̍ɛ̍sā māsāa̍ Ba̍bi̍lɔ̄ŋ o̍ lō o̍ ko̍ŋ, mbo̍ yūlū 
po̍ pi᷅lɛ̍ dīōla̍ŋ āā, Kɛ̄dāla̍yā, mbo̍ sīīŋgūū ndu̍ māsāa̍ wānāā o̍ mɛ̍i̍ o̍ lɛ̄ŋndē 
Chu̍dāle̍ŋ ni᷄ŋ, ō kūe̍ a̍ nda̍ o̍ chɛ̄le̍ŋ ni᷄ŋ te̍ wa̍ chōo̍. Ndu̍yɛ̍ Kɛ̄dāla̍yā ko̍ŋ yɛ̄, fi̍nyā 
ndɔ̍ wa̍ Āhi̍kām po̍ ma̍ma̍ Si̍a̍fāŋ ndo̍ ni̍. 

23Mɛ̄ɛ̍ wānāa̍ wa̍ so̍vɛ̄i̍ya̍a̍ nya̍a̍nu̍ŋ nda̍ bōlle̍ŋ nda̍ ā tūēī māā Māsāa̍ 
Nābi̍u̍kānɛ̍ɛ̍sā o̍ ha̍ndu̍ Kɛ̄dāla̍yā māsāa̍ le̍ Chu̍dā, ma̍ chūā so̍vɛ̄i̍ya̍a̍ ndāa̍ ma̍ 
bɔ̄ɔ̄ŋi̍āŋ Mi̍si̍pā chi̍e̍e̍ nāa̍ Kɛ̄dāla̍yā o̍ wa̍ īchāli̍ wa̍. Ndu̍yɛ̍ wānāa̍ wa̍ ka̍ŋ pu̍a̍a̍ 
chɔ̄ūwa̍ bōlle̍ŋ nda̍, nda̍ wa̍ ha̍ā ni̍. I̍si̍mɛ̄ɛ̄l, po̍ Ne̍ta̍nīɛ̄ɛ̄ wo̍, a̍ Chōha̍nāŋ po̍ 
Kālu̍ɛ̍yā wo̍, a̍ Sɛ̄lu̍a̍yā, po̍ Tāni̍hu̍me̍tī wo̍, wānā wa̍ā Nɛ̍to̍fā chi̍e̍e̍, a̍ Chɛ̄sāni̍yā, 
wānā wa̍ā Ma̍a̍kāā chi̍e̍e̍. 

24Mi̍ Kɛ̄dāla̍yā lo᷅ o̍ ko̍ŋ mbo̍ dīmūl nda̍ āā, “Sīōōŋīī wa᷅ nya̍ le̍ pūa̍a̍ Ba̍bi̍lɔ̄ŋ te̍, ā 
cho̍ nya̍ nyɛ̄ o̍ nyɛ̄ yɔ̄ŋ te̍. Tē lā chɛ᷄l pɛ̍ tu̍ŋ mī lā sāāŋgi̍a̍l Māsā Bɛ̍ndōo̍ 
Nābi̍u̍kānɛ̍ɛ̍sā, I̍ me̍na̍ŋ po̍, ō yɔ᷅ŋ nya̍ nyɛ̄ o̍ nyɛ̄ le̍. Le̍la̍ŋ lā ma᷅l lɛ̄ŋndē nyāle̍ŋ mī 
lā nyāānu̍ŋ te̍, lā cha᷄l.” 

25Kɛ̍ o̍ pāŋgi̍i̍ ŋɔ̍mmɛ̍ūve̍ ni᷄ŋ o̍ wɔ̄sī kōŋ ni᷄ŋ, mi̍ po̍ pi᷅lɛ̍ dīōla̍ŋ āā I̍si̍mɛ̄ɛ̄l, mbo̍ 
chu̍ā pūa̍a̍ ŋ̄wāŋ tɔ̍, ma̍ kɔ̍ chi᷅ŋa̍la᷅ŋ Kɛ̄dāla̍yā Mi̍si̍pā chi̍e̍e̍ ma̍ dīī ndu̍. O̍ ko̍ŋ kɔ̍ɔ̍lī, 
I̍sɔ̄lūɛ̍i̍ya̍a̍ wa̍ lo̍ŋ nda̍ ni̍, Ba̍bi̍lɔ̄ŋāa̍ wa̍ lo̍ŋ nda̍ ni̍, nda̍ kpo̍u̍ mi̍ I̍si̍mɛ̄ɛ̄l o̍ di̍ū nda̍. 
Ndu̍yɛ̍ I̍si̍mɛ̄ɛ̄l ko̍ŋ, fi̍nyā ndɔ̍ wa̍ Ne̍ta̍nīɛ̄ɛ̄ ni̍. Ne̍ta̍nīɛ̄ɛ̄ ko̍ŋ yɛ̍, fi̍nyā ndɔ̍ wa̍ 
Ɛ̄līsi̍a̍mā ni̍, fūlāa̍ o̍ yu̍ŋgu̍ lēmāsāa̍ chōo̍. 

26I̍sɔ̄lūɛ̍i̍ya̍ kpo̍u̍, wānā su̍lāā ni̍, wānā ta̍mbɛ̍i̍ ni̍, lātūlu̍ a̍ wānāā bɛ̄ndūāā pūa̍a̍ 
chɔ̄ūwa̍, mɛ̄ɛ̍ nda̍ chē nyɛ̍ yɔ̍nu̍ŋ ndo̍, ma̍ nyāānu᷄ŋ I̍chi̍pī. Kāni̍ fo̍ndōle̍, ā wa̍ 
sīōōŋnde̍ māā wāŋnda̍ Ba̍bi̍lɔ̄ŋ a̍ cho̍ nyɛ̄ tōsā a̍ sūɛ̍i̍ he̍ī o̍kɔ̄ɔ̄. 

Ā ma᷄l Ma̍sāa̍ Chɛh̄ōwa̍chīŋ o̍ wa̍ o̍ chīɛī̄ mānyūmndo̍ niŋ᷄ Ba̍bil̍ɔŋ̄ ndo̍ 
(Chɛ̄lūīma̍yā 52:31-34) 

27O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ fāŋa᷄ŋ o̍ lēmāsā, mi̍ 
wānā che᷅le̍ŋ dīōla̍ŋ āā Īvīmɛ̄lɔ̄da̍kī ō si̍mnu᷄ŋ ma̍sāa̍ le̍ Ba̍bi̍lɔ̄ŋ. Mɛ̄ɛ̍ fi̍nyāa̍ ho̍ō ō 
sīmnu᷄ŋ ma̍sāa̍, mbo̍ yīya᷄ŋ Chɛ̄hōwa̍chīŋ chōo̍, mbo̍ sōlī ndu̍ o̍ chīɛ̄ī mānyūmndo̍ 
ni᷄ŋ mbō māl ndu̍. Wɔ̄sī Māsā Bɛ̍ndōo̍ Chɛ̄hōwa̍chīŋ o̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā 
ŋɔ᷄mmɛ̍ū o̍ bīyɔ̄ɔ̍ ni᷄ŋ ndo̍, pa̍ŋgi̍i̍ tɔ̍ a̍ ī mūu̍ŋ nde̍ o̍ wɔ̄sī kōŋ ni᷄ŋ, o̍ mālɔ̄ bi̍dīi̍ŋ a̍ 
lē ŋɔ᷄mmɛ̍ū wa̍ŋ o̍ sɔ̍la̍ mālɔ̄ɔ̍ ni̍. 

28Ndu̍yɛ̍ mi̍ Māsā Bɛ̍ndōo̍ Īvīmɛ̄lɔ̄da̍kī o̍ bi̍ī ndu̍ nyɛ̄ kɛ̄ndɛ̄ kɛ̍ndɛ̄, ndu̍yɛ̍ mbo̍ kē 
ndu̍ fo̍ndā lēbīɔ̍ɔ̍ o̍ māsāle̍ ndɔ̄le̍ŋ ni᷄ŋ, mbo̍ tōsā mi̍ Chɛ̄hōwa̍chīŋ o̍ sɔ̄lā bɛ̄ɛ̄le̍ŋ 
mbo̍ hīāū māsā o̍ māsa̍ wa̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ ndo̍ŋ. 

29Nyɛ̄lā chīɛ̄ī mānyūmnda̍ wa̍ ndu̍ lēkɔ̄ɔ̍ la̍ŋ bɛ̍ɛ̍, mi̍ Māsā Bɛ̍ndōo̍ Īvīmɛ̄lɔ̄da̍kī 
di̍mūl ndu̍ mbo̍ sōlī la̍ŋ mbo̍ mīŋgi᷄ŋ nyɛ᷅lā chēle̍ŋ lēkɔ̄ɔ̍. O̍ ko̍ŋ kɔ̍ɔ̍lī, mbo̍ dīmūl 
ndu̍ le̍ mā wa̍ ni᷅ŋ nyɛ̄ dīa̍a̍ dīo̍o̍ nda̍ ndu̍ o̍ ti̍bīi̍ ndɔ̄ɔ̍ chōo̍ lēpāa̍ o̍ lēpāa̍, ha̍a̍a̍ a̍ 
yōōmū ndɔ̄ɔ̍ mɛ̄ɛ̄lu̍la̍ŋ. 

30Ndu̍yɛ̍ ō fūla̍ o̍ ko̍ŋ kɔ̍ɔ̍lī, le̍ te̍le̍ŋ o̍ te̍le̍ŋ ā wa̍ ndu̍ vɛ̄lɛ̄ nyɛ̄ sɔ̄lāa̍ kīo̍o̍, le̍ 
bāhāvɛ̍i̍la̍ ndɔ̄la̍ŋ pɔ᷅m pɔ̍mbɔ̄la̍ŋ sōlīo̍o̍ ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍. 

Ko̍lo̍ni̍kō Tāso̍o̍ 

Ko̍lo̍ni̍kō Tāso̍o̍ 1 

Ko̍na̍a̍ chɔŋ̍ a̍ A̍dām mbo̍ ku̍ā a̍ pūlāle̍ Eb̍īlāha᷅mnde̍ŋ 
(Chɛ̄nɛ̍se̍ē 5:1-32; 10:1-32; 11:10-26) 

1A̍dām ve̍lū Sɛ̍ɛ̍tī ni̍, Sɛ̍ɛ̍tī ve̍lū I̍nɔ̍ɔ̍sī ni̍, I̍nɔ̍ɔ̍sī ve̍lū Ke̍nāŋ ni̍, 

2Ke̍nāŋ ve̍lū Māhāla̍lɛ̄l ni̍, Māhāla̍lɛ̄l ve̍lū Cha̍lu̍ɛ̍dī ni̍, Cha̍lu̍ɛ̍dī ve̍lū I̍nɔ̍kī ni̍, 

3I̍nɔ̍kī ve̍lū Mɛ̄tu̍si̍lā ni̍, Mɛ̄tu̍si̍lā ve̍lū La̍mɛ̍kī ni̍, La̍mɛ̍kī ve̍lū No̍wā ni̍. 

4No̍wā ve̍lū Si̍ɛ̄m, a̍ Ha᷅m, a̍ Cha̍fɛ̍tī ni̍. 

5Cha̍fɛ̍tī, pūa̍a̍ No̍wā wa̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Ko̍mɛ̄ɛ̄, a̍ Ma̍kɔ̍kī, a̍ Ma̍dāī, 
a̍ Cha̍vāŋ, a̍ Tu̍bāā, a̍ Mɛ̍sīɛ̄ɛ̄, a̍ Ti̍lu̍a̍sī. 

6Ko̍mɛ̄ɛ̄, po̍ ma̍ma̍ No̍wā wo̍ pūa̍a̍ ndūa̍a̍ cho̍ ha̍ā ni̍, A̍si̍kɛ̍na̍sī, a̍ Lu̍i̍fāā, a̍ 
Tōka̍māā. 

7Cha̍vāŋ, po̍ ma̍mā No̍wā wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍. Īli̍sīāā, a̍ Ta̍a̍sī, a̍ 
Ki̍tīm, a̍ Lu̍o̍da̍nīm. 

8Mɛ̄ɛ̍ Ha᷅m po̍ No̍wā wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Ku̍sī, a̍ I̍chi̍pī, a̍ Li̍bīāā, a̍ 
Ke̍nāŋ. 

9Ku̍sī, po̍ ma̍mā No̍wā wo̍ pūa̍a̍ ndūa̍a̍ cho̍ ha̍ā ni̍, Si̍ɛ̍bā, a̍ Ha̍vi̍lā, a̍ Sa̍bi̍tāā, a̍ 
Lu̍a̍mā, a̍ Sābītɛ̍kā. Mɛ̄ɛ̍ Lu̍a̍mā po̍ ma̍ma̍ Ha᷅m ndo̍, ndu̍ ve̍lū Si̍ɛ̍bā a̍ Dɛ̍dāŋ ni̍. 

10Ku̍sī, po̍ ma̍mā No̍wā wo̍ ndu̍ o̍o̍ nɔ̍ vɛ̄lɛ̄ pōo̍ dīōla̍ŋ āā Ni̍mi̍lɔ̄ɔ̄. Ni̍mi̍lɔ̄ɔ̄ ko̍ŋ yɛ̍, 
mbo̍ sīmnu᷄ŋ ku̍u̍ba̍nɔ̍ bɛ̍ndōo̍ o̍ chi̍e̍ēŋndo̍ chōo̍. 

11I̍chi̍pī, po̍ ma̍ma̍ No̍wā wo̍ ō pīlɔ̍ɔ̍ pūa̍a̍ o̍ ve̍lū wa̍ nda̍ cho̍ ha̍ā ni̍, Li̍dīāā, a̍ 
A̍na̍mīm, a̍ Lɛ̍ha̍bī, a̍ Na̍fi̍tu̍hīī, 

12a̍ Pa̍ti̍lɔ̄ɔ̄, a̍ Ka̍si̍lūū, a̍ Ki̍le̍tī (mɛ̄ɛ̍ o̍ pūlāle̍ Ki̍le̍tīle̍ŋ chōo̍ Fīli̍i̍tīāŋnda̍ fūla̍ ni̍). 

13Ke̍nāŋ po̍ ma̍ma̍ No̍wā wo̍ ō pīlɔ̍ɔ̍, po̍ ndɔ̄ tāso̍o̍ wa̍ Sa̍i̍dɔ̄ŋ ni̍. Ndu̍yɛ̍ ndu̍ ndu̍ 
o̍o̍ ve̍lū vɛ̄lɛ̄ Hɛ̍tī ni̍. 

14O̍ ko̍ŋ kɔ̍ɔ̍lī, ka̍a̍lā fu̍la̍ o̍ pūlāle̍ Ke̍nāŋ nde̍ŋ chōo̍ la̍ŋ la̍ cho̍ la᷅ŋ ni̍, Chɛ̄bu̍sa̍i̍tīi̍ya̍, 
a̍ A̍mɔ̍lu̍a̍i̍tīi̍ya̍, a̍ Kīkāsa̍i̍tīi̍ya̍, 

15a̍ Hi̍va̍i̍tīi̍ya̍, a̍ A̍a̍ka̍i̍tīi̍ya̍, a̍ Si̍ni̍tīi̍ya̍, 

16a̍ A̍a̍va̍da̍i̍tīi̍ya̍, a̍ Sɛ̍ma̍lu̍a̍tīi̍ya̍ a̍ Hāmāta̍i̍tīi̍ya̍. 

17Si̍ɛ̄m, pūa̍a̍ No̍wā wa̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Ɛ̍lām, a̍ A̍sɔ̄ɔ̄, a̍ Āpa̍a̍sīāā, a̍ 
Lu̍dī, a̍ A̍lūām, a̍ Yu̍u̍sī, a̍ Hu᷅l, a̍ Kɛ̍dɔ̄ɔ̄, a̍ Mɛ̍sīɛ̄ɛ̄. 

18Āpa̍a̍sīāā, po̍ ma᷅ma̍ No̍wā wo̍ ndu̍ ve̍lū Si̍ɛ̍lāā ni̍, Si̍ɛ̍lāā ko̍ŋ yɛ̍ ndu̍ ve̍lū Ɛ̍bā ni̍. 

19Ɛ̍bā ko̍ŋ yɛ̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, ō pīlɔ̍ɔ̍ dīōla̍ŋ āā Pɛ̍lɛ̍kī, ō pīlɔ̍ɔ̍ dīōla̍ŋ 
Chɔ̍ki̍tāŋ (Pɛ̍lɛ̍kī ko̍ŋ yɛ̍ o̍ te̍le̍ŋ ndɔ̄ɔ̍ ni᷄ŋ chi̍e̍ēŋndo̍ pīɔ̄ūvi̍āŋ ni̍). 

20Chɔ̍ki̍tāŋ ko̍ŋ yɛ̍ pūa̍a̍ ndūa̍a̍ cho̍ ha̍ā ni̍, Āli̍mo̍da̍dī, a̍ Si̍ɛ̍lɛ̍fī, a̍ Hāsāma̍vɛ̍tī, a̍ 
Chɛ̍lūā, 

21a̍ Ha̍dɔ̍lūām, a̍ Yu̍sāl, a̍ Di̍ki̍lāā, 

22a̍ Ɛ̍bā, a̍ Ābi̍mēē, a̍ Si̍ɛ̍bā, 

23a̍ O̍fɛ̄ɛ̄, a̍ Ha̍vi̍lā, a̍ Cho̍ba̍bī. Pūa̍a̍ Chɔ̍ki̍tāŋ nda̍ ki̍nɛ̍i̍ nda̍ wa̍ ka̍ŋ ni̍. 

24Chɔ̍ŋ a̍ Si̍ɛ̄m mbo̍ kūā a̍ E̍bīlām, wānāa̍ fu̍la̍ o̍ pūlāle̍ ndāle̍ŋ chōo̍ wa̍ nda̍ cho̍ 
ha̍ā ni̍, Āpa̍a̍sīāā, a̍ Si̍ɛ̍lāā, 

25a̍ Ɛ̍bā, a̍ Pɛ̍lɛ̍kī, a̍ Lu̍ɛ̍i̍yū, 

26a̍ Sɛ̍lɔ̍kī, a̍ Na̍hɔ̄ɔ̄, a̍ Tɛ̍lūāā, 

27a̍ E̍bīlām, ndu̍ yɔ̍nūŋ ni̍ māā E̍bīlāha᷅m. 

Wānāa̍ fu̍la̍ o̍ pūlāle̍ Is̍im̍ɛɛ̄l̄e̍ŋ chōo̍ wa̍ 
(Chɛ̄nɛ̍se̍ē 25:12-16) 

28E̍bīlāha᷅m ndu̍ o̍o̍ nɔ̍ pūa̍a̍ ā ŋīɔ̍ɔ̍ŋ, Āa̍se̍ nda̍ I̍si̍mɛ̄ɛ̄l. 

29Pūa̍a̍ fu̍la̍ o̍ pūlāle̍ I̍si̍mɛ̄ɛ̄le̍ŋ chōo̍ ma̍ sīmnu᷄ŋ bo̍līī lāyu̍ŋgu̍e̍i̍ le̍ yu̍ŋgu̍la̍ tɔ̍ a̍ lā 
tīɔ̍ɔ̍ŋnda̍ŋ nda̍ cho̍ ha̍ā ni̍, Nɛ̄ba̍yɔ̍tī (ndu̍ wa̍ po̍ tāse̍ I̍si̍mɛ̄ɛ̄l wo̍ ni̍), a̍ Kɛ̍dāā, a̍ 
A̍di̍bi̍īl, a̍ Mi̍bi̍sām, 

30a̍ Mi̍si̍māā, a̍ Du̍māā, a̍ Ma̍sāā, a̍ Ha̍dāā, a̍ Tɛ̍mā, 

31a̍ Chɛ̍tu̍lō, a̍ Na̍fi̍i̍sī, a̍ Kɛ̍dɛ̍māā. I̍si̍mɛ̄ɛ̄l pūa̍a̍ ndūa̍a̍ ki̍nɛ̍i̍ wa̍ ka̍ŋ ni̍. 

32Mi̍ E̍bīlāha᷅m chu̍ā la̍nɔ̍ pɔ̍mbɔ̄ɔ̍ dīōla̍ŋ āā, Kɛ̍tu̍lūāā. O̍ ko̍ŋ kɔ̍ɔ̍lī, mi̍ Kɛ̍tu̍lūāā 
vi̍lūl E̍bīlāha᷅m chūāūwa̍. Chūāūwāā kāŋ dīōlā ndāla̍ŋ la̍ cho̍ la̍ŋ ni̍, Si̍mi̍lūāŋ, a̍ 
Chɔ̍ki̍sīāŋ, a̍ Mɛ̍dāŋ, a̍ Mi̍dīāŋ, a̍ I̍si̍ba̍kī, a̍ Su̍a̍ā. Chɔ̍ki̍sīāŋ po̍ E̍bīlāha᷅m ndo̍ ō pīlɔ̍ɔ̍ 
ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, nda̍ yɔ̍nūŋ ni̍, Si̍ɛ̍bā nda̍ Dɛ̍dāŋ. 

33Mi̍dīāŋ po̍ E̍bīlāha᷅m ndo̍ ō pīlɔ̍ɔ̍, pūa̍a̍ o̍ ve̍lū wa̍ nda̍ cho̍ ha̍ā ni̍, Ɛ̍fāā, a̍ Ɛ̍fā, a̍ 
Ha̍nɔ̄ɔ̄, a̍ Ābi̍dā, a̍ Ɛ̍li̍dāā. Chūāūwāā fu̍la̍ o̍ pūlāle̍ Mɛ̄ɛ̍ Kɛ̍tu̍lūāā, la̍nɔ̍ pɔ̍mbɔ̄ 
E̍bīlāha᷅m ndo̍ chūāūwāā o̍ ve̍lū wa̍ nda̍ wa̍ ka̍ŋ ni̍. 

Ii̍̄sɔ ̄po̍ ma̍ma̍ Eb̍īlāha᷅m ndo̍ wānāa̍ fu̍la̍ o̍ pūlāle̍ ndɔl̄e̍ŋ chōo̍ wa̍ 
(Chɛ̄nɛ̍se̍ē 36:1-19) 

34E̍bīlāha᷅m, po̍ ndɔ̄ɔ̍ pīlɔ̍ɔ̍ wa̍ Āa̍se̍ ni̍. Āa̍se̍ yɛ̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, I̍īsɔ̄ nda̍ 
Che̍kɔ̍pū. 

35I̍īsɔ̄, po̍ ma᷅ma̍ E̍bīlāha᷅m ndo̍ pūa̍a̍ ndūa̍a̍ cho̍ ha̍ā ni̍, Ɛ̄līfa̍a̍sī, a̍ Lu̍e̍yūɛ̄ɛ̄, a̍ 
Chɛ̍hu̍sī, a̍ Cha̍lām, a̍ Ko̍lūāā. 

36Ɛ̄līfa̍a̍sī, po̍ I̍īsɔ̄ wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Tɛ̍māŋ, a̍ O̍mā, a̍ Sɛ̍fī, a̍ Ka̍tām, 
a̍ Ke̍na̍sī, a̍ Ti̍mi̍nā, a̍ A̍ma̍lɛ̍kī. 

37Lu̍e̍yūɛ̄ɛ̄, po̍ I̍īsɔ̄ wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Na̍ha̍tī, a̍ Sɛ̍lūā, a̍ Si̍a̍a̍māā, 
a̍ Mi̍sāā. 

Wānāā Tāsia̍̍a̍ wa̍ īchāli ̍Id̍ɔm̄ nda̍ 
(Chɛ̄nɛ̍se̍ē 36:20-30) 

38Po̍ pi᷅lɛ̍ wa̍ dīōla̍ŋ āā Si̍ɛ̍ɛ̄, pūa̍a̍ ndūa̍a̍ cho̍ ha̍ā ni̍, Lo̍tāŋ, a̍ Si̍o̍bāl, a̍ Si̍bīɔ̄ŋ, a̍ 
A̍nāā, a̍ Di̍sīɔ̄ŋ, a̍ E̍sɔ̄, a̍ Di̍sīāŋ. Pūa̍a̍ Si̍ɛ̍ɛ̄ wa̍ ha̍ā, nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ 
nda̍la̍ŋ chōo̍ ni̍. 

39Lo̍tāŋ po̍ Si̍ɛ̍ɛ̄ wo̍, pūa̍a̍ ndūa̍a̍ cho̍ Hɔ̍lūī nda̍ Hɔ̍mām ni̍. Lo̍tāŋ ndo̍ ho̍ō yɛ̍, yēma̍ 
ndɔ̍ wa̍ Ti̍mi̍nā ni̍. 

40Si̍o̍bāl po̍ Si̍ɛ̍ɛ̄ wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, A̍a̍vāŋ, a̍ Ma̍na̍ha̍tī, a̍ Ɛ̍bā, a̍ 
Si̍ɛ̍fī, a̍ O̍nām. Si̍bīɔ̄ŋ po̍ Si̍ɛ̍ɛ̄ wo̍ ō pīlɔ̍ɔ̍, pūa̍a̍ ndūa̍a̍ cho̍ ha̍ā ni̍, A̍yāā nda̍ A̍nāā. 

41A̍nāā po̍ Si̍ɛ̍ɛ̄ wo̍ ō pīlɔ̍ɔ̍ ndu̍ ve̍lū Di̍sīɔ̄ŋ ni̍. Di̍sīɔ̄ŋ po̍ Si̍ɛ̍ɛ̄ wo̍ ō pīlɔ̍ɔ̍ ndu̍ ve̍lū 
Hāmi̍lūāŋ, a̍ Ɛ̄si̍bāŋ, a̍ I̍ti̍lūāŋ, a̍ Chɛ̍lūāŋ ni̍. 

42E̍sɔ̄ po̍ Si̍ɛ̍ɛ̄ wo̍ ō pīlɔ̍ɔ̍ pūa̍a̍ o̍ ve̍lū wa̍ nda̍ cho̍ ha̍ā ni̍, Bi̍li̍hāŋ, a̍ Sa̍a̍vāŋ, a̍ 
Cha̍a̍kāŋ. Di̍sīāŋ po̍ Si̍ɛ̍ɛ̄ wo̍ ō pīlɔ̍ɔ̍ pūa̍a̍ o̍ ve̍lū wa̍ nda̍ cho̍ ha̍ā ni̍, Yu̍u̍sī nda̍ 
A̍lūāŋ. 

A̍ māsāā bɛn̍dūāā yɛ ̍yia̍̍a̍ ke̍e̍ku̍ o̍ māsāle̍ŋ chōo̍ Id̍ɔm̄ nda̍ o̍kɔɔ̄ ̄
(Chɛ̄nɛ̍se̍ē 36:31-43) 

43Lɔ̍ɔ̍pa̍ mi̍ māsāa̍ bɛ̍ndūāā kāndū wa̍a̍ lɛ̄ŋndē I̍sɔ̄lūɛ̍i̍le̍ŋ chōo̍, māsāā bɛ̍ndūa̍a̍ 
ke̍e̍ku̍ o̍ lɛ̄ŋndē I̍dɔ̄m nde̍ŋ ni᷄ŋ nda̍, nda̍ cho̍ ha̍ā ni̍, Bɛ̍lā po̍ Bi̍ɔ̍ɔ̍ wo̍. Bɛ̍lā wo̍ ho̍ō, 
chīe̍e̍ ndɔ̄ bɛ̍ndōo̍ ndu̍ o̍o̍ nɔ̍ dīōla̍ŋ ni̍ āā, Dīŋha̍bāā. 

44Mɛ̄ɛ̍ Bɛ̍lā vi᷅, mi̍ Cho̍ba̍bī po̍ Sɛ̍lūā wo̍ wānā wa̍ā Bɔ̍si̍lūā, ō mīīŋgū o̍ fōōfo̍ ndɔ̄ɔ̍. 

45Mɛ̄ɛ̍ Cho̍ba̍bī bɛ̍ɛ̍ o̍ vi᷅, mi̍ Hu̍sīām wānā wa̍ā o̍ lɛ̄ŋndē Tɛ̍ma̍na̍i̍tīi̍le̍ŋ ni᷄ŋ mīīŋgū 
o̍ fōōfo̍ ndɔ̄ɔ̍. 

46Mi̍ Hu̍sīām bɛ̍ɛ̍ o̍ wu᷅. Mɛ̄ɛ̍ o̍ vi᷅, mi̍ Ha̍dāā po̍ Bɛ̍da̍a̍dī wo̍ ō mīīŋgū o̍ fōōfo̍ 
Hu̍sīām ndo̍. Ha̍dāā wo̍ ho̍ō, ndu̍ sɔ̄ŋgā a̍ Mi̍dīāŋ nda̍ o̍ lɛ̄ŋndē Mo̍wa̍bī le̍ŋ ni᷄ŋ ni̍ 
mbo̍ yām nda̍. Ha̍dāā ko̍ŋ yɛ̍ chīe̍e̍ ndɔ̍ lēmāsāa̍ wa̍ A̍a̍vā ni̍. 

47Mi̍ Ha̍dāā bɛ̍ɛ̍ o̍ wu᷅. Mɛ̄ɛ̍ o̍ vi᷅ mi̍ Sa̍mi̍lā, wānā wa̍ā Māsīlu̍ɛ̍kā chi̍e̍e̍ o̍ mi̍i̍ŋgū o̍ 
fōōfo̍ ndɔ̄ɔ̍. 

48Mi̍ Sa̍mi̍lā bɛ̍ɛ̍ o̍ wu᷅. Mɛ̄ɛ̍ o̍ vi᷅, mi̍ Si̍ɔ̍ɔ̄l, wānā wa̍ā Lūɛ̄hōbo̍tī chi̍e̍e̍, o̍ Pīo̍o̍ 
Yūfi̍lu̍a̍tīī i̍kɛ̍i̍ o̍ mi̍i̍ŋgū o̍ fōōfo̍ ndɔ̄ɔ̍. 

49Mi̍ Si̍ɔ̍ɔ̄l bɛ̍ɛ̍ o̍ wu᷅. Mɛ̄ɛ̍ o̍ vi᷅, mi̍ Bāāl Ha̍nāŋ, po̍ Āchi̍bɔ̄ɔ̄ wo̍ mīīŋgū o̍ fōōfo̍ ndɔ̄ɔ̍. 

50Mi̍ Bāāl Ha̍nāŋ bɛ̍ɛ̍ o̍ wu᷅. Mɛ̄ɛ̍ o̍ vi᷅, mi̍ Ha̍dāā o̍ mi̍i̍ŋgū o̍ fōōfo̍ ndɔ̄ɔ̍. Ha̍dāā ko̍ŋ 
yɛ̍, chīe̍e̍ ndɔ̄ lēmāsāa̍ ndu̍ o̍o̍ nɔ̍ dīōla̍ŋ ni̍ āā, Pa̍ū. Ndu̍yɛ̍ Ha̍dāā ko̍ŋ yɛ̍, la̍a̍ndɔ̄ 
wa̍ Mɛ̄hīta̍bɛ̄l, chūa̍ Ma̍ti̍lu̍ɛ̍dī wo̍ ni̍. Mɛ̄hīta̍bɛ̄l ko̍ŋ yɛ̍, fi̍nyā ndɔ̄ ma̍mā wa̍ 
Mɛ̍sa̍ha̍bī ni̍. 

51O̍ ko̍ŋ kɔ̍ɔ̍lī, mi̍ Ha̍dāā bɛ̍ɛ̍ o̍ wu᷅. Māsāa̍ ŋ̄būŋgāa̍ wa̍ I̍dɔ̄m nda̍ wa̍ ha̍ā ni̍, Māsāa̍ 
Ti̍mi̍nā, a̍ A̍li̍vāā, a̍ Chɛ̍tɛ̄ɛ̄, 

52a̍ Ōhōlība̍mā, a̍ Ɛ̍lāā, a̍ Pi̍nɔ̄ŋ, 

53a̍ Ke̍na̍sī, a̍ Tɛ̍māŋ, a̍ Mi̍bi̍sāā, 

54a̍ Māki̍dīɛ̄l, a̍ I̍lūām. Mɛ̄ɛ̍ Māsāa̍ ŋ̄būŋga̍a̍ a̍ wa̍ I̍dɔ̄m nda̍ nda̍ wa̍ ka̍ŋ ni̍. 

Ko̍lo̍ni̍kō Tāso̍o̍ 2 

A̍ wānāa̍ fu̍la̍ o̍ pūlāle̍ Chu̍dāle̍ŋ chōo̍ wa̍ o̍kɔɔ̄ ̄
1Che̍kɔ̍pū ndu̍ o̍o̍ ve̍lū pūa̍a̍ tɔ̍ a̍ ā ŋīɔ̍ɔ̍ŋ, pūa̍a̍ ka̍ŋ nda̍ cho̍ ha̍ā ni̍. Lūbɛ᷅ŋ, a̍ Si̍mīɔ̄ŋ, 
a̍ Li̍va̍ī, a̍ Chu̍dā, a̍ I̍sa̍a̍kā, a̍ Sɛ̍bu̍lɔ̄ŋ, 

2a̍ Da᷅ŋ, a̍ Chōo̍sɛ̍, a̍ Bɛ̍ŋnja̍mīŋ, a̍ Nāfi̍ta̍lī, a̍ Ka̍a̍dī, a̍ A̍sīɛ̄ɛ̄. 

3Mɛ̄ɛ̍ Chu̍dā, po̍ Che̍kɔ̍pū wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Ɛ̍ɛ̄, a̍ O̍nāŋ, a̍ Si̍ɛ̍lāā. 
Mɛ̄ɛ̍ chūāūwāā yāa̍ wa̍ ha̍ā nda̍ vēlū nda̍ Bāti̍sūā, la̍a̍ndɔ̄ Ke̍na̍i̍tīi̍nɔ̍ɔ̍ ni̍. Kɛ̍, Ɛ̍ɛ̄, po̍ 
ta̍se̍ Chu̍dā wo̍, wāna̍ dɛ̍nɛ̍ wɔ̍ɔ̍ŋndo̍ pīla̍ o̍ wa̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ni̍. Le̍ sa̍bū 
kōŋ, mi̍ Mɛ̄lɛ̄ka̍ dīī ndu̍. 

4O̍ ko̍ŋ kɔ̍ɔ̍lī, mi̍ Chu̍dā vi̍a̍lū vɛ̄lɛ̄ pūa̍a̍ ā ŋīɔ̍ɔ̍ŋ nda̍ Ta̍māā, la̍nɔ̍ po̍ ndɔ̄ɔ̍ mɛ̄i̍ yo̍, 
pūa̍a̍ ka̍ŋ nda̍ cho̍ ha̍ā ni̍. Pɛ̍lu̍ɛ̍sī nda̍ Sɛ̍lūā. Mɛ̄ɛ̍ fa̍ū fa̍ū Chu̍dā ndu̍ o̍o̍ ve̍lū pūa̍a̍ 
ā ŋūɛ̍ɛ̍nu̍. 

5Pɛ̍lu̍ɛ̍sī, po̍ Chu̍dā wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍. Hɛ̍si̍lɔ̄ŋ nda̍ Ha̍mūl. 

6Sɛ̍lūā po̍ Chu̍dā wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍. Si̍mi̍lī, a̍ I̍tāŋ, a̍ Hɛ̍māŋ, a̍ 
Ka̍a̍kōl, a̍ Da̍a̍dā. Mɛ̄ɛ̍ fa̍ū fa̍ū Sɛ̍lūā ndu̍ o̍o̍ ve̍lū pūa̍a̍ ā ŋūɛ̍ɛ̍nu̍. 

7Sɛ̍lūā, po̍ Chu̍dā wo̍ ō pīlɔ̍ɔ̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, ō pīlɛ̍ wa̍ Ka̍a̍mī 
ni̍. Ka̍a̍mī ko̍ŋ po̍ ndɔ̄ɔ̍ wa̍ E̍kāŋ ni̍. E̍kāŋ ko̍ŋ mbo̍ tōsā mi̍ kpūndɔ̍ɔ̍ ō hūŋ wāŋnda̍ 
I̍sɔ̄lūɛ̄ī chōo̍. Kāni̍ fo̍ndōle̍ ndu̍ chi̍i̍mbu̍u̍ nyɛ̄m wāŋnda̍ I̍sɔ̄lūɛ̄ī a̍ yɔ̍ŋgu̍ o̍ Mɛ̄lɛ̄ka̍ 
lo̍ wo̍ŋ ni̍. 

8I̍tāŋ, po̍ Sɛ̍lūā wa̍ ō pīlɔ̍ɔ̍ ndu̍ ve̍lū Āsālu̍i̍yā ni̍. 

Pūlāle̍ Māsā Bɛn̍dōo̍ Dēēve̍ fūla̍ chōo̍ le̍ŋ 
9Hɛ̍si̍lɔ̄ŋ, po̍ Pɛ̍lūɛ̄ɛ̄ wo̍ pūa̍a̍ o̍ ve̍lū wa̍ nda̍ cho̍ ha̍ā ni̍, Chɛ̍lu̍a̍mɛ̄ɛ̄l, a̍ Lu̍ām, a̍ 
Ke̍lɛ̍bī. 

10Pūa̍a̍ Hɛ̍si̍lɔ̄ŋ nda̍ ō pīlɔ̍ɔ̍, Lu̍ām, ndu̍ ve̍lū Āmi̍na̍da̍bī ni̍. Āmi̍na̍da̍bī ko̍ŋ yɛ̍ ndu̍ 
ve̍lū Na̍a̍sīɔ̄ŋ ni̍. Na̍a̍sīɔ̄ŋ ko̍ŋ, wānā bɛ̍ndōo̍ o̍ wa̍ o̍ pūlāle̍ Chu̍dāle̍ŋ chōo̍ ni̍. 

11Na̍a̍sīɔ̄ŋ ve̍lū Sa̍li̍mɔ̄ŋ ni̍. Sa̍li̍mɔ̄ŋ ve̍lū Bo̍wāā ni̍. 

12Bo̍wāā ve̍lū O̍bɛ̄ɛ̄ ni̍. O̍bɛ̄ɛ̄ ve̍lū Chɛ̄ɛ̍se̍ ni̍. 

13Chɛ̄ɛ̍se̍ yɛ̍, po̍ ndɔ̍ ta̍so̍o̍ wa̍ Ɛ̄li̍a̍a̍bī ni̍, po̍ ndɔ̄ di̍i̍ŋ ndɔ̄ɔ̍ wa̍ Ābi̍na̍dāā ni̍, po̍ ya̍a̍ 
ndɔ̄ɔ̍ wa̍ Si̍mīāā ni̍, 

14po̍ hi̍ɔ̍ɔ̍lo̍o̍ wa̍ Nɛ̄ta̍a̍nīɛ̄ɛ̄l ni̍, po̍ ŋu̍ɛ̍ɛ̍no̍o̍ wa̍ Lu̍a̍a̍dāī ni̍, 

15po̍ ŋɔ̍mpu᷅mndo̍ wa̍ O̍sɛ̄m ni̍, po̍ ŋɔ̍mmɛ̍ū wo̍ wa̍ Dēēve̍ ni̍. 

16O̍ ko̍ŋ kɔ̍ɔ̍lī, Chɛ̄ɛ̍se̍ ndu̍ o̍o̍ ve̍lū vɛ̄lɛ̄ wāŋ lāāndūa̍a̍ ā ŋīɔ̍ɔ̍ŋ, Sɛ̄lu̍i̍yā nda̍ Ābi̍kēē. 
Pūa̍a̍ Sɛ̄lu̍i̍yā wa̍ cho̍ ha̍ā ni̍, Ābi̍sīāā, a̍ Cho̍wa̍bī, a̍ A̍sa̍hɛ̄l. Mɛ̄ɛ̍ fa̍ū fa̍ū Sɛ̄lu̍i̍yā ndu̍ 
o̍o̍ vēlū pūa̍a̍ ā yāa̍. 

17Ābi̍kēē, chūa̍ Chɛ̄ɛ̍se̍ wo̍ ō pīlɔ̍ɔ̍, pɔ̍nɔ̍ ndɔ̍ wa̍ Chɛ̍tɛ̄ɛ̄ po̍ I̍si̍mɛ̄ɛ̄lnɔ̄ɔ̍ ni̍. Po̍ ndāa̍ 
ndu̍ o̍o̍ nɔ̍ dīōla̍ŋ ni̍ āā, A̍ ma̍sā. 

A̍ wānāa̍ fu̍la̍ o̍ pūlāle̍ Hɛs̍il̍ɔŋ̄ nde̍ŋ chōo̍ wa̍ o̍kɔɔ̄ ̄
18Mi̍ Ke̍lɛ̍bī po̍ Hɛ̍si̍lɔ̄ŋ ndo̍, ō chūā A̍su̍bāā o̍ nɔ̄ɔ̍ ni᷄ŋ, ma̍ vīālū chūāūwa̍. Ndu̍yɛ̍, 
mi̍ Ke̍lɛ̍bī vi̍a̍lū vɛ̄lɛ̄ chūāūwa̍ nda̍ Chɛ̍lu̍ɔ̍tī. Pūa̍a̍ Ke̍lɛ̍bī nda̍ A̍su̍bāā a̍ ve̍lū wa̍ 
nda̍ cho̍ ha̍ā ni̍, Chɛ̍sīɛ̄ɛ̄, a̍ Sīōba̍bī, a̍ A̍a̍dɔ̄ŋ. 

19Mɛ̄ɛ̍ A̍su̍bāā vi᷅, mi̍ Ke̍lɛ̍bī chu̍ā Ɛ̍fi̍lu̍a̍tī o̍ nɔ̄ɔ̍ ni᷄ŋ, ma̍ vīālū pōo̍ dīōla̍ŋ āā Hɔ̍ɔ̄. 

20Hɔ̍ɔ̄ ko̍ŋ yɛ̍, ndu̍ ve̍lū Yu̍lūī ni̍. Yu̍lūī ndu̍ ve̍lū Bɛ̍sa̍lɛ̄ɛ̄ ni̍. 

21Mɛ̄ɛ̍ Hɛ̍si̍lɔ̄ŋ o̍ chi̍ŋa̍ wɔ̄sīla̍ŋ be̍le̍-ŋɔ̍mpu᷅m (60), mbo̍ chūā chu̍a̍ Māka̍yā wo̍ o̍ 
nɔ̄ɔ̍ ni᷄ŋ, fi̍nyāa̍ Ki̍li̍a̍a̍dī, mbo̍ vīlūl ndu̍ pōo̍ dīōla̍ŋ āā Sɛ̍ku̍bī. 

22Ndu̍yɛ̍, Sɛ̍ku̍bī ko̍ŋ ndu̍ ve̍lū Cha̍yāā ni̍. Cha̍yāā ndu̍ o̍o̍ nɔ̍ chi̍o̍o̍ŋ bɛ̍ndo᷄ŋ bi̍dīi̍ŋ 
a̍ ŋ̄gāa̍ o̍ lɛ̄ŋndē Ki̍li̍a̍a̍dī le̍ŋ ni᷄ŋ ndu̍ o̍ bā bɛ̄ŋgu̍. 

23Kɛ̍, mi̍ lɛ̄ŋndē Chɛ̍sīɔ̄ɔ̄le̍ŋ a̍ lɛ̄ŋndē A̍lūāmnde̍ŋ i̍ dēl būŋgɛ̄i̍ Ki̍li̍a̍a̍dī ve̍ chōo̍ a̍ 
sɔ̍ŋgɔ̄ɔ̍ ma̍ bīī chi̍o̍o̍ŋ Cha̍yāā wo̍ŋ, a̍ Ke̍na̍tī, a̍ sɔ̄ndɔ̄kɔ̍ltā ndāla̍ŋ. Mɛ̄ɛ̍ Kpo̍u̍ kpo̍u̍ 
chi̍o̍o̍ŋ nda̍ bīī yo̍ŋ wa̍ be̍le̍-ŋɔ̍mpu᷅m. Wānāa̍ wa̍ o̍ chi̍o̍o̍ŋ mu᷅ŋ ni᷄ŋ ki̍nɛ̍i̍ yɛ̍, o̍ 
pūlāle̍ Māka̍yā, fi̍nyāa̍ Ki̍li̍a̍a̍dī le̍ŋ chōo̍ nda̍ fūla̍ ni̍. 

24Mɛ̄ɛ̍ Hɛ̍si̍lɔ̄ŋ o̍ vi᷅, mi̍ Ke̍lɛ̍bī po̍ ndɔ̄ o̍ chu̍ā E̍fi̍lu̍a̍tī o̍ nɔ̄ɔ̍ ni᷄ŋ, la̍nɔ̍ fi̍nyā ndɔ̄ o̍ 
mɛ̍i̍ yo̍. Ma̍ vīālū pōo̍ dīōla̍ŋ āā, A̍sīɔ̄ɔ̄, mbo̍ kīālū chi̍o̍o̍ dīōla̍ŋ āā, Tɛ̄ko̍wā. 

A̍ wānāa̍ fu̍la̍ o̍ pūlāle̍ Chɛl̍u̍a̍mɛɛ̄l̄ le̍ŋ chōo̍ wa̍ o̍kɔɔ̄ ̄
25Chɛ̍lu̍a̍mɛ̄ɛ̄l, po̍ tāse̍ Hɛ̍si̍lɔ̄ŋ ndo̍, pūa̍a̍ ndūa̍a̍ cho̍ ha̍ā ni̍, Lu̍ām, wa̍ po̍ ndɔ̄ tāso̍o̍ 
ni̍, a̍ Bu̍nāā, a̍ O̍lūɛ̄ŋ, a̍ O̍sɛ̄m, a̍ A̍hi̍chā. 

26Chɛ̍lu̍a̍mɛ̄ɛ̄l ndu̍ o̍o̍ nɔ̍ vɛ̄lɛ̄ la̍nɔ̍ che᷅le̍ŋ dīōla̍ŋ āā, Āta̍lūā. Ndu̍ wa̍ kālāa̍ O̍nām 
ni̍. 

27Lu̍ām, po̍ tāse̍ Chɛ̍lu̍a̍mɛ̄ɛ̄l wo̍, pūa̍a̍ ndūa̍a̍ cho̍ ha̍ā ni̍, Mɛ̍si̍ɛ̍kī, a̍ Cha̍mīŋ, a̍ Ɛ̍kā. 

28O̍nām, po̍ Chɛ̍lu̍a̍mɛ̄ɛ̄l wo̍ ō pīlɔ̍ɔ̍ pūa̍a̍ ndūa̍a̍ cho̍ ha̍ā ni̍, Si̍a̍māī a̍ Cha̍dā. Mɛ̄ɛ̍ 
mi̍ Si̍a̍māī ndu̍ vi̍a̍lū Na̍da̍bī a̍ Ābi̍sīɔ̄ɔ̄. 

29Ābi̍sīɔ̄ɔ̄ yɛ̍ mbo̍ chūā la̍nɔ̍ɔ̍ dīōla̍ŋ āā, A̍bi̍hēē, ma̍ vīālū pūa̍a̍ nda̍ ŋi̍ɔ̍ɔ̍ŋ, A̍bāŋ a̍ 
Mo̍li̍dī. 

30Na̍da̍bī pūa̍a̍ Si̍a̍māī ya̍ ō pīlɔ̍ɔ̍ ndu̍ ve̍lū Si̍lɛ̍dī a̍ A̍pēm. Kɛ̍, Si̍lɛ̍dī ndu̍ vi᷅ le̍nde̍ ō 
vīlu̍ chu̍a̍ le̍. 



886 

 

 
Kisi Bible Quick 

© 2013 Bible Society in Liberia. 
 

 
 

 

31A̍pēm ndu̍ pōo̍ ō pīlɛ̍ ndu̍ o̍o̍ ve̍lū ni̍ dīōla̍ŋ āā, I̍sī. I̍sī bɛ̍ɛ̍ pōo̍ pīlɛ̍ ko̍ni̍ ndu̍ o̍o̍ 
ve̍lū ni̍ dīōla̍ŋ āā, Si̍ɛ̍sāŋ. Si̍ɛ̍sāŋ bɛ̍ɛ̍ mbo̍ vīālū chūāūwāā, ō pīlɔ̍ɔ̍ dīōla̍ŋ āā, A̍la̍ī. 

32Cha̍dā, pɔ̄mbɔ̄ɔ̍ Si̍a̍māī, pūa̍a̍ ndūa̍a̍ cho̍ ha̍ā ni̍. Chɛ̍tɛ̄ɛ̄ nda̍ Chōna̍ta᷅ŋ. Kɛ̍ Chɛ̍tɛ̄ɛ̄ 
ndu̍ ō vī le̍nde̍ ō vīlu̍ chūā le̍. 

33Chōna̍ta᷅ŋ po̍ Cha̍dā wo̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, Pɛ̍lɛ̍kī nda̍ Sa̍sā. Mɛ̄ɛ̍ wānāa̍ 
fu̍la̍ o̍ pūlāle̍ Chɛ̍lu̍a̍mɛ̄ɛ̄le̍ŋ chōo̍ wa̍ nda̍ wa̍ ka̍ŋ ni̍. 

34Si̍ɛ̍sāŋ, po̍ I̍sī wo̍ ndu̍ ndu̍ o̍o̍ vi̍lu̍ wānā pɔ̍nɔ̍ le̍, mɛ̄ɛ̍ wāŋ lāāndūa̍a̍. Kɛ̍, Si̍ɛ̍sāŋ 
ndu̍ o̍o̍ nɔ̍ chɛ̄ I̍chi̍pīnɔ̄ɔ̍ pīlɛ̍ dīōla̍ŋ āā, Cha̍a̍hā. 

35Mi̍ Si̍ɛ̍sāŋ kē ndu̍ chūā ndɔ̄ɔ̍ ō pīlɛ̍, le̍ mā cha᷄l nda̍ ndu̍ o̍ nɔ̄ɔ̍ ni᷄ŋ. Ndu̍yɛ̍ ma̍ vīālū 
pōo̍ dīōla̍ŋ āā, A̍tāī. 

36A̍tāī ve̍lū Ne̍tāŋ ni̍. Ne̍tāŋ ve̍lū Sa̍ba̍dī ni̍. 

37Sa̍ba̍dī ve̍lū Ɛ̍fi̍lāā ni̍, Ɛ̍fi̍lāā ve̍lū O̍bɛ̄ɛ̄ ni̍. 

38O̍bɛ̄ɛ̄ ve̍lū Chɛ̍hū ni̍. Chɛ̍hū ve̍lū Āsālu̍i̍yā ni̍. 

39Āsālu̍i̍yā ve̍lū Hɛ̍lɛ̍sī ni̍. Hɛ̍lɛ̍sī ve̍lū Ɛ̄li̍a̍a̍sā ni̍. 

40Ɛ̄li̍a̍a̍sā ve̍lū Si̍si̍māī ni̍. Si̍si̍māī ve̍lū Si̍a̍lūm ni̍. 

41Si̍a̍lūm ve̍lū Chɛ̄kāmi̍yā ni̍. Chɛ̄kāmi̍yā ve̍lū Ɛ̄līsi̍a̍mā ni̍. 

A̍ wānāa̍ fu̍la̍ o̍ pūlāle̍ Ke̍lɛb̍īle̍ŋ chōo̍ wa̍ ā pīlia̍̍a̍ o̍kɔɔ̄ ̄
42Ke̍lɛ̍bī, po̍ Hɛ̍si̍lɔ̄ŋ ndo̍ ō pīlɔ̍ɔ̍, pɔ̄mbɔ̄ɔ̍ Chɛ̍lu̍a̍mɛ̄ɛ̄l, po̍ ndɔ̄ tāso̍o̍ wa̍ Mɛ̍sīā ni̍. 
Mɛ̍sīā ko̍ŋ ve̍lū Si̍fī ni̍. Si̍fī ve̍lū Mālu̍ɛ̍sīāā ni̍. Mālu̍ɛ̍sīāā ko̍ŋ yɛ̍ ndu̍ ve̍lū Hi̍būlɔ̄ŋ 
ni̍. 

43Hi̍būlɔ̄ŋ, po̍ Mālu̍ɛ̍sīāā wo̍, pūa̍a̍ o̍ ve̍lū wa̍ cho̍ ha̍ā ni̍. Ko̍lūā, a̍ Ta̍pūāā, a̍ 
Lu̍ɛ̍kɛ̄m, a̍ Si̍ɛ̍mā. 

44Si̍ɛ̍mā ko̍ŋ ve̍lū Lu̍a̍hām ni̍. Lu̍a̍hām ve̍lū Chɔ̍ɔ̍kīām ni̍. Lu̍ɛ̍kɛ̄m, po̍ Hi̍būlɔ̄ŋ ndo̍ 
ō pīlɔ̍ɔ̍ ndu̍ ve̍lū Si̍a̍māī ni̍. 

45Kɛ̍ Si̍a̍māī ko̍ŋ, ndu̍ pōo̍ ō pīlɛ̍ o̍ ve̍lū ni̍ dīōla̍ŋ āā, Ma̍wɔ̄ŋ. Ma̍wɔ̄ŋ ko̍ŋ yɛ̍ ndu̍ 
ve̍lū Bɛ̄tīsɔ̍ɔ̄ ni̍. 

46Ɛ̍fāā, la̍nɔ̍ pɔ̍mbɔ̄ Ke̍lɛ̍bī wo̍, ndu̍ o̍o̍ vīālū pūa̍a̍ ā yāa̍, Ha̍lūāŋ, a̍ Mɔ̍ɔ̍sā, a̍ Ka̍a̍sɛ̄ɛ̄. 
Ha̍lūāŋ ndu̍ o̍o̍ ve̍lū pōo̍ ō pīlɛ̍ dīōla̍ŋ āā Ka̍a̍sɛ̄ɛ̄. 

47(Po̍ pi᷅lɛ̍ wa̍ dīōla̍ŋ āā Cha̍a̍dāī, ndu̍ o̍o̍ ve̍lū pūa̍a̍ ā ŋɔ᷄mpu᷅m nda̍ yɔ̍nūŋ ni̍ māā 
Lu̍ɛ̍kīm, a̍ Cho̍tām, a̍ Kɛ̍sīāŋ, a̍ Pɛ̍lɛ̍tī, a̍ Ɛ̍fāā, a̍ Si̍a̍a̍fī.) 

48Ma̍a̍kāā, la̍nɔ̍ pɔ̍mbɔ̄ Ke̍lɛ̍bī wo̍ ō pīlɔ̍ɔ̍, ndu̍ bɛ̍ɛ̍ mbo̍ vīālū pūa̍a̍ ā ŋīɔ̍ɔ̍ŋ Si̍ɛ̍bā 
nda̍ Tāāha̍nā ni̍. 

49Mɛ̄ɛ̍ te̍le̍ŋ ti᷄ŋ ō hīōū, mi̍ Ma̍a̍kāā vi̍a̍lū vɛ̄lɛ̄ pūa̍a̍ ā ŋīɔ̍ɔ̍ŋ ō pīlɔ̍ɔ̍ dīōla̍ŋ āā Si̍a̍a̍fī, 
ō pīlɔ̍ɔ̍ dīōla̍ŋ Si̍ɛ̍vā. Si̍a̍a̍fī ko̍ŋ yɛ̍ ndu̍ ve̍lū Mādīma̍nāā ni̍. Mɛ̄ɛ̍ mi̍ Si̍ɛ̍vā ndu̍ vi̍a̍lū 
Mākībɛ̍nāā a̍ Ki̍bīāā. Mi̍ Ke̍lɛ̍bī vi̍a̍lū vɛ̄lɛ̄ wānā la̍nɔ̍ɔ̍ dīōla̍ŋ āā, A̍ki̍sā. 

50Mɛ̄ɛ̍ wānāa̍ fu̍la̍ o̍ pūlāle̍ Ke̍lɛ̍bīle̍ŋ chōo̍ wa̍ ki̍nɛ̍i̍ nda̍ wa̍ ka̍ŋ ni̍. Ke̍lɛ̍bī nda̍ 
E̍fi̍lu̍a̍tī la̍a̍ndɔ̄, po̍ nda̍ ta̍so̍o̍, ndu̍ yɔ̍nu̍ŋ ni̍ māā Hɔ̍ɔ̄, pūa̍a̍ ndūa̍a̍ o̍ ve̍lū wa̍ ō pīlɔ̍ɔ̍ 
wa̍ Si̍o̍bāl ni̍. Si̍o̍bāl ko̍ŋ ndu̍ ke̍lū kīlīāātī Chi̍a̍a̍lūīm ni̍. 

51Po̍ ndā dīi̍ŋ ndɔ̄ɔ̍ Sa̍li̍mā, ndu̍ ke̍lū Bɛ̍ti̍lɛ̍hɛ̄m ni̍. Po̍ ndā ya̍a̍ ndɔ̄ɔ̍ Ha̍lu̍ɛ̍fī, ndu̍ 
ki̍a̍lū Bɛ̄tī-ka̍dɛ̄ ni̍. 

52Si̍o̍bāl, ō ndu̍ o̍o̍ ke̍lū kīlīāātī Chi̍a̍a̍lūīm ndo̍, ndu̍ wa̍ fi̍nyā māmāa̍ le̍ wāŋnda̍ 
Hālo̍yɛ̄ɛ̄ ni̍. O̍ ko̍ŋ kɔ̍ɔ̍lī, wānāa̍ wa̍ īchāli̍ Mɛ̍nu̍hɔ̄ɔ̄ chīe̍e̍ wa̍, kūmbōo̍ ō pīlɔ̍ɔ̍ wa̍ 
ki̍nɛ̍i̍, o̍ pūlāle̍ ndɔ̄le̍ŋ chōo̍ nda̍ fūla̍ ni̍. 

53O̍ ko̍ŋ kɔ̍ɔ̍lī, kīlīāātī Chi̍a̍a̍lūīm, chīe̍e̍ Si̍o̍bāl ke̍lū ko̍ŋ ndo̍, yu̍ŋgu̍la̍ wa̍ īchāli̍ lo̍ŋ 
nda̍ŋ, o̍ pūlāle̍ Si̍o̍bāl le̍ŋ chōo̍ nda̍ fūla̍ ni̍. Yu̍ŋgu̍la̍ la̍ŋ la̍ cho̍ la᷅ŋ ni̍, Ītīlu̍a̍i̍tīi̍ya̍, a̍ 
Pu̍ti̍ha̍tīi̍ya̍, a̍ Sūma̍ta̍i̍tīi̍ya̍, a̍ Mi̍si̍lu̍a̍i̍tīi̍ya̍. O̍ yu̍ŋgu̍la̍ŋ nda᷅ŋ chōo̍ So̍lu̍a̍tīi̍ya̍, a̍ 
Ɛ̄sīta̍wɔ̄la̍i̍tīi̍ya̍ ā fūla̍ ni̍. 

54Sa̍li̍mā, o̍ ndu̍ o̍o̍ ke̍lū Bɛ̍ti̍lɛ̍hɛ̄m ndo̍, yu̍ŋgu̍la̍ fu̍la̍ o̍ pūlāle̍ ndɔ̄le̍ŋ chōo̍ la̍ŋ la̍ 
cho̍ la᷅ŋ ni̍, Nɛ̄tōfa̍ta̍i̍tīi̍ya̍, a̍ Ātīlɔ̄ɔ̄ Bɛ̄tī Cho̍wa̍bī, a̍ Mānāha̍tīi̍ya̍ tɛ̄ndāa̍ tɛ̄ɛ̄ŋ, a̍ 
So̍lu̍a̍tīi̍ya̍. 

55O̍ ko̍ŋ kɔ̍ɔ̍lī, wānāā nda̍ a̍a̍ po̍o̍nyīāā o̍ tōŋgōla̍ kɔ̍ɔ̍sɔ̍la̍ŋ ni᷄ŋ, ndu̍yɛ̍ mī nda̍ a̍a̍ 
po̍o̍nyīāā ko̍na̍la̍ lēlɛ̄ŋnda̍ŋ, ma̍ wā īchāli̍ Cha̍bɛ̍sī chi̍e̍e̍ wa̍, yu̍ŋgu̍la̍ fu̍la̍ o̍ pūlāle̍ 
ndāle̍ŋ chōo̍ la̍ŋ la̍ŋ la̍ cho̍ la᷅ŋ ni̍, Ti̍lu̍a̍ta̍i̍tīi̍ya̍, a̍ Si̍mi̍a̍a̍ta̍i̍tīi̍ya̍, a̍ Su̍ka̍ta̍i̍tīi̍ya̍. 
Ha̍ma̍tī, o̍ wa̍ fi̍nyā māmāa̍ le̍ yu̍ŋgu̍ Lūɛ̄kābi̍tīi̍ya̍ wo̍, Ke̍na̍na̍i̍tīi̍ya̍a̍ fu̍la̍ o̍ pūlāle̍ 
ndɔ̄la̍ŋ chōo̍ ki̍nɛ̍i̍ ya̍, nda̍ wa̍ ka̍ŋ ni̍. 

Ko̍lo̍ni̍kō Tāso̍o̍ 3 

Wānāa̍ fu̍la̍ o̍ pūlāle̍ Māsā Bɛn̍dōo̍ Dēēve̍ le̍ŋ chōo̍ wa̍ 
1Bōōndi̍i̍ Dēēve̍ wa̍ Hi̍būlɔ̄ŋ nde̍, pūa̍a̍ o̍ ve̍lū lo̍ŋ nda̍, nda̍ cho̍ ha̍ā ni̍, Po̍ ndɔ̄ ta̍so̍o̍ 
wa̍ A̍mi̍nɔ̄ŋ ni̍. A̍mi̍nɔ̄ŋ yɛ̍ kāla̍ ndɔ̍ wa̍ Āhīno̍wām ni̍, fūlāa̍ Chɛ̍si̍lūɛ̄ɛ̄ chīe̍e̍. Po̍ 
ndɔ̄ dīi̍ŋ ndɔ̄ɔ̍ wa̍ Da̍a̍ni̍ɛ̍ɛ̄ ni̍, ndu̍ kāla̍ ndɔ̍ wa̍ Ābi̍kēē ni̍, fūlāa̍ Ka̍mɛ̄l chīe̍e̍. 

2Po̍ ndɔ̄ ya̍a̍ ndɔ̄ɔ̍ wa̍ A̍bi̍sa̍lɔ̄m ni̍, ndu̍ ndu̍ kāla̍ ndɔ̄ wa̍ Ma̍a̍kāā nī. Ma̍a̍kāā ko̍ŋ 
yɛ̍, fi̍nyā ndɔ̍ wa̍ Ta̍li̍māī ni̍, o̍ wa̍ māsā bɛ̍ndōo̍ le̍ lɛ̄ŋndē Kɛ̍sīɔ̄ɔ̄le̍ŋ ndo̍. Po̍ ndɔ̄ 
hi̍ɔ̍ɔ̍lo̍o̍ wa̍ Ādo̍ni̍chā ni̍, ndu̍ kāla̍ ndɔ̄ wā Hāki̍ki̍tī nī. 

3Po̍ ndɔ̄ ŋu̍ɛ̍ɛ̍no̍o̍ wa̍ Sīɛ̄fa̍tīāā ni̍, ndu̍ kāla̍ ndɔ̍ wa̍ Ābi̍tāā nī. Po̍ ndɔ̄ ŋɔ̍mpu᷅m ndo̍ 
wa̍ I̍tu̍lūɛ̄m ni̍. Ndu̍ kāla̍ ndɔ̍ wa̍ Ɛ̍ki̍lāā nī. 

4Chūāūwāā ŋɔ᷄mpu᷅m nda̍ ha̍ā ki̍nɛ̍i̍, Hi̍būlɔ̄ŋ Dēēve̍ vēlū nda̍ ni̍, nāa̍ o̍ to̍sa̍ 
māsāle̍ŋ le̍ wɔ̄sīla̍ŋ lā ŋɔ᷄mmɛ̍ū pāŋgo̍ŋ ŋɔ᷄mpu᷅m nda̍. O̍ ko̍ŋ kɔ̍ɔ̍lī, mbo̍ tōsā vɛ̄lɛ̄ 
māsāle̍ŋ Chūlu̍sɛ̄lɛ̄m chīe̍e̍ le̍ wɔ̄sīla̍ŋ be̍le̍-ya̍a̍ a̍ lā yāa̍. 

5Ndu̍yɛ̍ chūāūwāā o̍ ve̍lū Chūlu̍sɛ̄lɛ̄m nda̍, nda̍ cho̍ ha̍ā ni̍. Si̍mīāā, a̍ Sīōba̍bī, a̍ 
Ne̍tāŋ, a̍ Sɔ̍lɔ̍mɔ̄ŋ. Pūa̍a̍ hi̍ɔ̍ɔ̍lu̍a̍a̍ ha̍ā o̍ ve̍lū nda̍ Bātīsi̍ɛ̍bā, chūa̍ A̍mīɛ̄l wo̍ nī. 

6O̍ ko̍ŋ kɔ̍ɔ̍lī, pūa̍a̍ ndūa̍a̍ ā pīli̍a̍a̍ nda̍ cho̍ vɛ̄lɛ̄ ha̍ā ni̍, I̍bi̍hāā, a̍ Ɛ̄li̍sūāā, a̍ Ɛ̄līfɛ̍lɛ̍tī, 

7a̍ Nɔ̍mbāā, a̍ Nɛ̍fɛ̍kī, a̍ Chāfi̍yā, 

8a̍ Ɛ̄līsi̍a̍mā, a̍ Ɛ̄li̍a̍a̍dā, a̍ Ɛ̄līfɛ̍lɛ̍tī, mɛ̄ɛ̍ fa̍ū fa̍ū nda̍ wa᷅ ā ŋɔ̄ma̍hīɔ̍ɔ̍lu̍. 

9Mɛ̄ɛ̍ pūa̍a̍ Dēēvi̍a̍a̍ ki̍nɛ̍i̍ nda̍ ka̍ŋ nī. Ō fūla̍ o̍ pūa̍a̍ nda̍ vēlū nda̍ lāāndāā ndūāā 
pɔ̍mbūa̍a̍ wa̍ kɔ̄ɔ̄lī. Mbo̍ vīālū vɛ̄lɛ̄ wānā la̍nɔ̍ɔ̍ dīōla̍ŋ āā Ta̍māā. 

Wānāa̍ fu̍la̍ o̍ pūlāle̍ Māsā Bɛn̍dōo̍ Sɔl̍ɔm̍ɔŋ̄ nde̍ŋ chōo̍ wa̍ 
10Wānāa̍ fu̍la̍ o̍ pūlāle̍ Sɔ̍lɔ̍mɔ̄ŋ nde̍ŋ chōo̍ wa̍, nda̍ cho̍ ha̍ā ni̍, Lūɛ̄hōbo̍wām, a̍ 
Ābi̍chā, a̍ A̍sā, a̍ Chɛ̄hōsi̍a̍fa̍tī, 

11a̍ Chɛ̄ho̍lūām, a̍ Āhāsa̍yā, a̍ Cho̍wa̍sī, 

12a̍ Āmāsi̍yā, a̍ Yūsa̍yā, a̍ Cho̍tām, 

13a̍ E̍ha̍a̍sī, a̍ Hɛ̄sɛ̄ki̍yā, a̍ Mānāa̍sē, 

14a̍ A̍mɔ᷅ŋ, a̍ Chōōsa̍yā. 

15Chōōsa̍yā yɛ̍, ndu̍ o̍o̍ ve̍lū pūa̍a̍ a̍ hi̍ɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍, Chōha̍nāŋ wa̍ 
po̍ ndɔ̄ ta̍so̍o̍ ni̍. Po̍ ndɔ̄ dīi̍ŋ ndɔ̄ɔ̍ wa̍ Chɛ̄hōwa̍kīm ni̍, po̍ ndɔ̄ ya̍a̍ ndɔ̄ɔ̍ wa̍ 
Sɛ̄dīka̍yā ni̍, po̍ ndɔ̄ hi̍ɔ̍ɔ̍lo̍o̍ wa̍ Chōwāha̍a̍sī nī. 

16Chɛ̄hōwa̍kīm, po̍ Chōōsa̍yā wo̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, pūa̍a̍ ka̍ŋ nda̍ cho̍ ha̍ā, 
Chɛ̄hōwa̍chīŋ nda̍ Sɛ̄dīka̍yā. 

Wānāa̍ fu̍la̍ ō pūlāle̍ Māsā Bɛn̍dōo̍ Chɛh̄ōwa̍chīŋ nde̍ŋ chōo̍ wa̍ 
17Chɛ̄hōwa̍chīŋ, po̍ Chɛ̄hōwa̍kīm ndo̍ ndu̍ o̍o̍ ve̍lū pūa̍a̍ ā ŋɔ᷄mmɛ̍ū, kɛ̍ ma̍ bīī ndu̍ 
ma̍ kūā a̍ ndu̍ o̍ bīyɔ̄ɔ̍ ni᷄ŋ. Pūa̍a̍ ndūāā ka̍ŋ nda̍ cho̍ ha̍ā ni̍, Si̍ɛ̍ɛ̍tīɛ̄l, 

18a̍ Mālki̍lūām, ā Pɛ̄da̍a̍yā, a̍ Sīɛ̄na̍sāā, a̍ Chɛ̄kāmi̍yā, a̍ Hɔ̄si̍a̍mā, a̍ Nɛ̍da̍bīāā. 

19Pɛ̄da̍a̍yā, po̍ Chɛ̄hōwa̍chīŋ ndo̍ ō pīlɔ̍ɔ̍, pūa̍a̍ ndūa̍a̍ cho̍ ha̍ā ni̍, Sɛ̄lūba̍bɛ̄l nda̍ 
Si̍mɛ̄ī. Sɛ̄lūba̍bɛ̄l po̍ Pɛ̄da̍a̍yā wo̍, chūāūwāā o̍ ve̍lū wa̍ nda̍ cho̍ ha̍ā ni̍, Mɛ̄si̍u̍lām 
a̍ Hānāni̍yā, a̍ Sīɛ̄lo̍mi̍tī ye̍mā nda̍. 

20Sɛ̄lūba̍bɛ̄l ndu̍ o̍o̍ vēlū vɛ̄lɛ̄ pūa̍a̍ chēle̍ŋ nda̍ ŋu̍ɛ̍ɛ̍nu̍, pūa̍a̍ ka̍ŋ nda̍ chō ha̍ā ni̍, 
Hāsi̍u̍bāā, a̍ O̍hɛ̄ɛ̄l, a̍ Bɛ̄lu̍i̍chīāā, a̍ Hāsāda̍yā, a̍ Chūsi̍a̍bī Hɛ̍sɛ̍dī. 

21Hānāni̍yā, po̍ Sɛ̄lūba̍bɛ̄l wo̍ ō pīlɔ̍ɔ̍, ndu̍ ve̍lū Pɛ̍la̍tīāā a̍ Chɛ̄si̍a̍yā ni̍. Chɛ̄si̍a̍yā 
ve̍lū Lūɛ̄fa̍i̍yāā ni̍. Lūɛ̄fa̍i̍yāā ve̍lū A̍a̍nāŋ ni̍. A̍a̍nāŋ ve̍lū Ōbāda̍yā ni̍. Ōbāda̍yā ve̍lū 
Sīɛ̄kāna̍yā ni̍. 

22Sīɛ̄kāna̍yā, po̍ Ōbāda̍yā wo̍, ndu̍ pōo̍ ō pīlɛ̍ ko̍ni̍ ndu̍ o̍o̍ ve̍lū ni̍, dīōla̍ŋ āā 
Sīɛ̄ma̍yā. Sīɛ̄ma̍yā ko̍ŋ yɛ̍ pūa̍a̍ ndūa̍a̍ cho̍ ha̍ā ni̍. Hātūsi̍hī, a̍ I̍kāl, a̍ Bālu̍i̍yā, a̍ 

Nīāālu̍i̍yā, a̍ Si̍a̍fa̍tī. Mɛ̄ɛ̍ fa̍ū fa̍ū, wānāā ŋɔ᷄mpu᷅m nda̍ fu̍la̍ o̍ pūlāle̍ Sīɛ̄kāni̍yāle̍ŋ 
chōo̍ ni̍. 

23Nīāālu̍i̍yā, po̍ Sīɛ̄ma̍yā wo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ nda̍ cho̍ 
ha̍ā ni̍, Ɛ̄li̍o̍nāī, a̍ Hīsīka̍yā, a̍ Āsi̍li̍kām. 

24Ɛ̄li̍o̍nāī, po̍ Nīāālu̍i̍yā wo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā ŋɔ᷄mmɛ̍ū, pūa̍a̍ ka̍ŋ nda̍ cho̍ 
ha̍ā ni̍. Hōda̍vīāā, a̍ Īlīa̍a̍si̍bī, a̍ Pɛ̄lāli̍yā, a̍ Āku̍bī, a̍ Chōha̍nāŋ, a̍ Dɛ̄la̍a̍yā, a̍ A̍na̍nī. 

Ko̍lo̍ni̍kō Tāso̍o̍ 4 

A̍ wānāa̍ fu̍la̍ o̍ pūlāle̍ Chu̍dāle̍ŋ chōo̍ wa̍ ā pīlia̍̍a̍ o̍kɔɔ̄ ̄
1Chu̍dā, po̍ Che̍kɔ̍pū wo̍ ō pīlɔ̍ɔ̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, nda̍ cho̍ ha̍ā 
ni̍, Pɛ̍lu̍ɛ̍sī, a̍ Hɛ̍si̍lɔ̄ŋ, a̍ Ka̍a̍mī, a̍ Hɔ̍ɔ̄l, a̍ Si̍o̍bāl. 

2Si̍o̍bāl yɛ̍, ndu̍ ve̍lū Lu̍ɛ̍yāā ni̍. Lu̍ɛ̍yāā ve̍lū Cha̍ha̍tī ni̍. Cha̍ha̍tī ndu̍ ve̍lū A̍hu̍māī 
a̍ La̍ha̍dī ni̍. Wāŋnda̍ ha̍ā o̍ pūlāle̍ ndāle̍ŋ chōo̍ yu̍ŋgu̍la̍ So̍lu̍a̍tīi̍ya̍ lā fūla̍ ni̍. 

3-4Hɔ̍ɔ̄ wa̍ po̍ tāse̍ Ke̍lɛ̍bī nda̍ E̍fi̍lu̍a̍tī la̍a̍ndɔ̄ a̍ vēlū wo̍ ni̍. Mɛ̄ɛ̍ Hɔ̍ɔ̄ ko̍ŋ, wānāa̍ 
fu̍la̍ o̍ pūlāle̍ ndɔ̄le̍ŋ chōo̍ wa̍, nda̍ ke̍lū Bɛ̍ti̍lɛ̍hɛ̄m ni̍. Hɔ̍ɔ̄ ko̍ŋ yɛ̍, ndu̍ o̍o̍ ve̍lū pūa̍a̍ 
ā yāa̍. Mɛ̄ɛ̍ pūa̍a̍ ka̍ŋ nda̍ cho̍ ha̍ā ni̍, I̍tām, Pɛ̍nūɛ̄l a̍ E̍sɔ̄. I̍tām po̍ Hɔ̍ɔ̄ wo̍, ndu̍ ndu̍ 
o̍o̍ ve̍lū pūa̍a̍ ā yāa̍, mɛ̄ɛ̍ pūa̍a̍ ka̍ŋ nda̍ cho̍ ha̍ā ni̍, Chɛ̍si̍lūɛ̄ɛ̄, a̍ I̍si̍mā, a̍ I̍di̍ba̍sīī. 
Mbo̍ vīālū vɛ̄lɛ̄ wānā la̍nɔ̍ɔ̍ dīōla̍ŋ āā, Hāsɛ̄lɛ̄po̍nī. Pɛ̍nūɛ̄l, po̍ Hɔ̍ɔ̄ wo̍ ō pīlɔ̍ɔ̍, ndu̍ 
ke̍lū Kɛ̍dɔ̄ɔ̄ ni̍, mi̍ Ɛ̍sɛ̄ɛ̄ ndu̍ ki̍a̍lū Hu̍sīāā. 

5A̍sīɔ̄ɔ̄, fi̍nyāa̍ Tɛ̄ko̍wā, ndu̍ o̍o̍ nɔ̍ lāāndūa̍a̍ ā ŋīɔ̍ɔ̍ŋ, nda̍ yɔ̍nūŋ ni̍ māā Hɛ̍lāā nda̍ 
Na̍a̍lūā. 

6Mɛ̄ɛ̍ Na̍a̍lūā la̍a̍ndɔ̄, ndu̍ ve̍lū A̍hu̍sām, a̍ Hɛ̍fɛ̄ɛ̄, a̍ Tɛ̍mɛ̍nī, a̍ Hāāhāsi̍ta̍lī. 

7Hɛ̍lāā, la̍nɔ̍ A̍sīɔ̄ɔ̄ wo̍ ō pīlɔ̍ɔ̍, ndu̍ ve̍lū Sɛ̍lu̍ɛ̍tī, a̍ I̍si̍hāā, a̍ Ɛ̄ti̍nāŋ ni̍. 

8Ko̍o̍sī ndu̍ ve̍lū A̍nu̍bī a̍ So̍bɛ̍bāā ni̍. Ndu̍yɛ̍ o̍ pūlāle̍ ndɔ̄le̍ŋ chōo̍ yu̍ŋgu̍la̍ 
A̍ha̍hɛ̄ɛ̄l la̍ŋ, po̍ Ha̍lūm ndo̍ lā fūla̍ ni̍. 

9Po̍ pi᷅lɛ̍ wa̍ dīōla̍ŋ āā Cha̍bɛ̍sī, o̍ wa̍ wāna̍ lēbɛ̄ɛ̄ bɛ̍ndū mbo̍ hīāū pūa̍a̍ fi̍nyā ndɔ̄ 
wa̍ ā pīli̍a̍a̍. Bōōndi̍i̍ kāla̍ ndɔ̄ wa̍ ndu̍ vīōlɔ̄ɔ̍ ve̍, mbo̍ sɔ̄lā nyɛ̄ nɛ̄īyāa̍ ta̍u̍. Mɛ̄ɛ̍ nyɛ̄ 
ko̍ŋ to̍sa̍ ni̍ mbo̍ kē ndu̍ dīōla̍ŋ, āā Cha̍bɛ̍sī. 

10Cha̍bɛ̍sī ko̍ŋ, ndu̍ pi̍ɛ̍i̍ Mɛ̄lɛ̄ka̍ I̍sɔ̄lūɛ̍i̍ya̍ ni̍ mbo̍ dīmī āā, “O̍o̍ Mɛ̄lɛ̄ka̍, dɔ̍u̍ ya̍ sa̍lā 
ndu̍yɛ̍ mā chɔ̍ɔ̍lu̍ būŋgɛ̄ī nīi̍. Bā nūmndo̍ ō wa̍ ya̍ chōo̍ Mɛ̄lɛ̄ka̍, ndu̍yɛ̍ mā ma̍nda̍ 
ya̍ māā nyɛ̄ o̍ nyɛ̄ pālāā ō ko̍māl la̍, mi̍ sɔ̍la̍ nyɛ̄ nɛ̄īyāa̍ le̍!” Ndu̍yɛ̍, mi̍ Mɛ̄lɛ̄ka̍ ō 
mūlī pīɛ̄īlē ndɔ̄le̍ŋ. 

Ko̍na̍a̍ a̍ yu̍ŋgu̍la̍ŋ lā pīlɛ ̍la̍ŋ o̍kɔɔ̄ ̄
11Ke̍lɛ̍bī, pɔ̄mbɔ̄ɔ̍ Su̍hāā, ndu̍ o̍o̍ vēlū pōo̍ dīōla̍ŋ āā, Mɛ̍hɛ̄ɛ̄. Mɛ̍hɛ̄ɛ̄ yɛ̍, ndu̍ ve̍lū 
Ɛ̄si̍tɔ̄ŋ ni̍. 

12Ɛ̄si̍tɔ̄ŋ ko̍ŋ, ndu̍ ndu̍ o̍o̍ ve̍lū pūa̍a̍ ā yāa̍, nda̍ yɔ̍nūŋ ni̍ māā Bɛ̄tī lu̍a̍fā, a̍ Pa̍a̍sīāā, 
a̍ Tɛ̍hi̍nāā. Tɛ̍hi̍nāā yɛ̍ ndu̍ ve̍lū Īlīnāha̍a̍sī ni̍. Wānāa̍ fu̍la̍ o̍ pūlāle̍ pūa̍a̍ ha̍ā chōo̍ 
wa̍, Lu̍ɛ̍kāā nda̍ wa᷄ īchāli̍ ni̍. 

13Po̍ pi᷅lɛ̍ dīōla̍ŋ āā Ke̍na̍sī, ndu̍ O̍o̍ ve̍lū pūa̍a̍ ā ŋīɔ̍ɔ̍ŋ, O̍ti̍nīɛ̄l nda̍ Sɛ̄lu̍i̍yā. Mɛ̄ɛ̍ 
O̍ti̍nīɛ̄l, po̍ Ke̍na̍sī wo̍, pūa̍a̍ ndūa̍a̍ cho̍ ha̍ā ni̍, Hātīha̍a̍tī nda̍ Mɛ̄wōno̍tāī. 

14Mɛ̄wōno̍tāī po̍ O̍ti̍nīɛ̄l wo̍, ndu̍ ve̍lū Ōfi̍i̍lūā ni̍. Sɛ̄lu̍a̍yā, po̍ Ke̍na̍sī wo̍ ō pīlɔ̍ɔ̍, 
ndu̍ ve̍lū Cho̍wa̍bī ni̍. Cho̍wa̍bī ko̍ŋ yɛ̍, ndu̍ ke̍lū Kɛ̄hālu̍a̍sīm ni̍. Kɛ̄hālu̍a̍sīm lo̍ŋ 
wānāā cha̍ā nyɔ̍ɔ̍ŋ sīɔ̄lɔ̄ɔ̍ wa̍ ā fūla̍ ni̍. 

15Po̍ pi᷅lɛ̍ dīōla̍ŋ āā Ke̍lɛ̍bī, fi̍nyā ndɔ̍ wa̍ Chɛ̍fu̍nɛ̄ɛ̄ ni̍. Ke̍lɛ̍bī ko̍ŋ, ndu̍ o̍o̍ ve̍lū pūa̍a̍ 
ā yāa̍, pūa̍a̍ ka̍ŋ nda̍ cho̍ ha̍ā ni̍, I̍lūū, a̍ Ɛ̍lāā, a̍ Na̍ām. Ɛ̍lāā yɛ̍, ndu̍ ve̍lū Ke̍na̍sī ni̍. 

16Po̍ pi᷅lɛ̍ wa̍ dīōla̍ŋ āā Chɛ̄hālɛ̍lɛ̄ɛ̄, ndu̍ ve̍lū Si̍fī, a̍ Si̍fāā, a̍ Ti̍līāā, a̍ A̍sa̍lūɛ̄ɛ̄ ni̍. 

17Po̍ pi᷅lɛ̍ wa̍ dīōla̍ŋ āā Ɛ̄si̍lūāā, ndu̍ ve̍lū Chɛ̍tɛ̄ɛ̄, a̍ Mɛ̍lu̍ɛ̍dī, a̍ Ɛ̍fā, a̍ Cha̍lɔ̄ŋ ni̍. 
Mɛ̍lu̍ɛ̍dī yɛ̍, mbo̍ chūā chu̍a̍ Māsā Bɛ̍ndōo̍ I̍chi̍pī wo̍ o̍ nɔ̄ɔ̍ ni᷄ŋ dīōla̍ŋ āā Bi̍ti̍hīāā. 
Ndu̍yɛ̍, mi̍ chūa̍a̍ ho̍ō ō vīlūl ndu̍ wānā la̍nɔ̍ɔ̍ dīōla̍ŋ āā Me̍e̍līām, a̍ pūa̍a̍ ā ŋīɔ̍ɔ̍ŋ, 
Si̍a̍māī nda̍ I̍si̍bāā. I̍si̍bāā ko̍ŋ, ndu̍ ve̍lū Ɛ̄sītɛ̍mo̍wā wā ni̍. 

18O̍ ko̍ŋ kɔ̍ɔ̍lī, mi̍ la̍a̍ndɔ̄ o̍ fu̍la̍ o̍ pūlāle̍ Chu̍dāle̍ŋ chōo̍ wo̍, ō vīlūl ndu̍ chūāūwa̍. 
Chūāūwāā kāŋ nda̍ cho̍ ha̍ā ni̍, Chɛ̍dɔ̄ɔ̄, a̍ Hɛ̍bɛ̄ɛ̄, a̍ Chɛ̍ku̍tīɛ̄ɛ̄. Chɛ̍dɔ̄ɔ̄ ko̍ŋ, ndu̍ 
ve̍lū Kɛ̍dɔ̄ɔ̄ ni̍, Hɛ̍bɛ̄ɛ̄, ndu̍ ve̍lū So̍kō ni̍, Chɛ̍ku̍tīɛ̄ɛ̄, ndu̍ ve̍lū Sa̍no̍wāā ni̍. 

19Po̍ pi᷅lɛ̍ wa̍ dīōla̍ŋ āā Hōdi̍yāā, mbo̍ chūā yēmāa̍ Na̍hām o̍ nɔ̄ɔ̍ ni᷄ŋ. Hōdi̍yāā ko̍ŋ, 
wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, nda̍ yɔ̍nūŋ ni̍ māā Kēīli̍a̍a̍tīi̍ya̍ a̍ 
Ɛ̄sītɛ̍mo̍wa̍tīi̍ya̍. Kēīli̍a̍a̍tīi̍ya̍ nda̍ o̍ būŋgɛ̄ī Ka̍mi̍na̍i̍tīi̍ye̍ ni᷄ŋ nda̍ fūla̍ ni̍. 
Ɛ̄sītɛ̍mo̍wa̍tīi̍ya̍ yɛ̍, o̍ būŋgɛ̄ī Māākāta̍i̍tīi̍ye̍ ni᷄ŋ nda̍ fūla̍ ni̍. 

20Po̍ pi᷅lɛ̍ wa̍ dīōla̍ŋ āā Si̍mɔ̄ŋ, pūa̍a̍ o̍ ve̍lū wa̍ nda̍ cho̍ ha̍ā ni̍, A̍mi̍nɔ̄ŋ, a̍ Lu̍i̍nāā, a̍ 
Bɛ̄ŋha̍nāŋ, a̍ Ti̍lɔ̄ŋ. Po̍ pi᷅lɛ̍ wa̍ vɛ̄lɛ̄ dīōla̍ŋ āā A̍sīī, pūa̍a̍ o̍ ve̍lū wa̍ nda̍ cho̍ ha̍ā ni̍, 
So̍hɛ̍tī nda̍ Bɛ̄ŋsōhɛ̍tī. 

Wānāa̍ fu̍la̍ o̍ pūlāle̍ Siɛ̍l̍āle̍ŋ chōo̍ wa̍. 
21Si̍ɛ̍lā, po̍ Chu̍dā wo̍ ō pīlɔ̍ɔ̍, pūa̍a̍ o̍ ve̍lū wa̍ nda̍ cho̍ ha̍ā ni̍. Ɛ̍ɛ̄ nda̍ La̍a̍dāā. Ɛ̍ɛ̄ 
ndu̍ ve̍lū Lɛ̍kā ni̍. La̍a̍dāā ndu̍ ve̍lū Mālu̍ɛ̍sīāā ni̍. O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ chīɛ̄ī 
wānāa̍ to̍o̍sīāā ko̍lāla̍ ba̍ā kālā ka̍lā la̍ŋ Bɛ̄tī-A̍si̍bīāā chīe̍e̍ wa̍, o̍ yu̍ŋgu̍ Si̍ɛ̍lā po̍ 
Chu̍dā wo̍ chōo̍ nda̍ fūla̍ ni̍. 

22Si̍ɛ̍lā po̍ Chu̍dā ko̍ŋ, ndu̍ ve̍lū vɛ̄lɛ̄ Cho̍kīm, a̍ pūa̍a̍ Ko̍sɛ̍bā chīe̍e̍ ni̍, a̍ Cho̍wa̍sī, 
a̍ Sa̍lu̍a̍fī. Sa̍lu̍a̍fī ko̍ŋ yɛ̍, ndu̍ chu̍a̍ wāŋ lāāndūāā Mo̍wa̍bi̍tīi̍ya̍ o̍ nɔ̄ɔ̍ ni᷄ŋ ni̍, ma̍ kɔ̍ 
cha᷅l Bɛ̍ti̍lɛ̍hɛ̄m chīe̍e̍. Ko̍na̍a̍ ho̍ō a̍ wāŋndā ha̍ā o̍kɔ̄ɔ̄, ō chō ni᷅ŋ hāū su̍ɛ̍i̍ le̍vi̍l. 

23Ndu̍yɛ̍ wānāa̍ fu̍la̍ ha̍ā o̍ pūlāle̍ Si̍ɛ̍lāle̍ŋ chōo̍, ma̍ wā īchāli̍ Nɛ̍tīm a̍ Kɛ̄dɛ̍lūā 
chīe̍e̍ wa̍, wānāā tōōsīāā kpɛ̍ɛ̍nɔ̍ŋ pūūlūa̍a̍ ha̍ā, nda̍ nda̍ a̍a̍ to̍sā wa̍llo̍ le̍ Māsā 
Bɛ̍ndōo̍ ni̍. 

Wānāa̍ fu̍la̍ o̍ pūlāle̍ Sim̍īɔŋ̄ nde̍ŋ chōo̍ wa̍ 

24Si̍mīɔ̄ŋ, po̍ Che̍kɔ̍pū wo̍ ō pīlɔ̍ɔ̍, pūa̍a̍ o̍ ve̍lū wa̍ nda̍ cho̍ ha̍ā ni̍, Nɛ̍mūɛ̄l, a̍ 
Cha̍mīŋ, a̍ Cha̍lu̍i̍bī, a̍ Sɛ̍lūā, a̍ Si̍a̍ūl. 

25Si̍a̍ūl, po̍ Si̍mīɔ̄ŋ ndo̍, ndu̍ ve̍lū Si̍a̍lūm ni̍, Si̍a̍lūm ndu̍ ve̍lū Mi̍bi̍sām ni̍, Mi̍bi̍sām 
ndu̍ ve̍lū Mi̍si̍māā ni̍. 

26Mi̍si̍māā, po̍ ma̍mā Si̍a̍ūl wo̍, ndu̍ ve̍lū Ha̍mūɛ̄l ni̍, Ha̍mūɛ̄l ndu̍ ve̍lū Sa̍kɔ̄ɔ̄ ni̍, 
Sa̍kɔ̄ɔ̄ ndu̍ ve̍lū Si̍mɛ̄ī ni̍. 

27Si̍mɛ̄ī, po̍ Sa̍kɔ̄ɔ̄ wo̍, ndu̍ o̍o̍ ve̍lū pūa̍a̍ tɔ̍ a̍ ā ŋɔ᷄mpu᷅m a̍ wāŋ lāāndūa̍a̍ ā 
ŋɔ᷄mpu᷅m. Kɛ̍, bɛ̄ndāā ndūa̍a̍ nda̍, nda̍ a̍a̍ vi̍lu̍ chu̍a̍u̍wāā bɔ̄ɔ̍ le̍. Le̍ he̍ī, yu̍ŋgu̍ 
Si̍mīɔ̄ŋ ndo̍ ō kūi̍ māā yu̍ŋgu̍ Chu̍dā wo̍ le̍. 

28Chi̍e̍e̍ŋ wāŋnda̍ ha̍ā ā wa̍ īchāli̍ wo̍ŋ mu̍ŋ cho̍ mu᷅ŋ ni̍, Bīɛ̄ɛ̄si̍ɛ̍bā, a̍ Mo̍la̍dāā, a̍ 
Hāsāsu̍sīm, 

29a̍ Bi̍li̍ha̍ā, a̍ I̍sɛ̄m, a̍ To̍la̍dī, 

30a̍ Bɛ̄tīhɔ̍ɔ̄, a̍ Hɔ̍lu̍i̍māā, a̍ Si̍ki̍lāā, 

31a̍ Bɛ̄tīma̍ka̍bɔ̍tī, a̍ Hāsāsu̍sīm, a̍ Bɛ̄tī-bi̍lūī, a̍ Si̍a̍a̍lūīm. Chi̍e̍e̍ŋ ndāŋ bɛ̍ndo᷄ŋ wa̍ 
mu᷅ŋ ni̍ ha̍a̍a̍ mbo̍ lō o̍ kōŋ mi̍ Dēēve̍ ō sīmnu᷄ŋ ma̍sā. 

32Chi̍o̍o̍ŋ mu᷅ŋ yɛ̍, sɔ̄ndɔ̄kɔ̍ltā ndāla̍ŋ la̍ wa̍ la᷅ŋ ni̍, I̍tām, a̍ A̍īŋ, a̍ Lu̍i̍mɔ̄ŋ, a̍ To̍chɛ̄ŋ, 
a̍ A̍sāŋ. Mɛ̄ɛ̍ fa̍ū fa̍ū, sɔ̄ndɔ̄kɔ̍lta̍ŋ lā ŋūɛ̍ɛ̍nu̍. 

33O̍ ko̍ŋ kɔ̍ɔ̍lī, a̍ sɔ̄ndɔ̄kɔ̍ltā chēle̍ŋ nda̍ ba̍lu̍ chi̍o̍o̍ŋ mu᷅ŋ nda̍ŋ, mbo̍ kūā ha̍a̍a̍ 
le̍nde̍ a̍ Ba̍la̍tī chīe̍e̍. Wāŋnda̍ ha̍ā ki̍nɛ̍i̍, o̍ chi̍o̍o̍ŋ mu᷅ŋ ni᷄ŋ nda̍ wa̍ īchāli̍ ni̍, ndu̍yɛ̍ 
ma̍ kɛ̄sī ko̍na̍ o̍ ko̍na̍ cho̍ a̍ yu̍ŋgu̍la̍ ndāla̍ŋ o̍kɔ̄ɔ̄, ndu̍yɛ̍ a̍ nāa̍ nda̍ wa̍ īchāli̍ wa̍. 

34Wānāā chēle̍ŋ a̍ fu̍la̍ o̍ pūlāle̍ Si̍mīɔ̄ŋ nde̍ŋ chōo̍ wa̍, nda̍ cho̍ ha̍ā ni̍, Mɛ̄sīōba̍bī, 
a̍ Cha̍mi̍lɛ̍kī, a̍ Chōōsīāā, po̍ Āmāsi̍yā wō, 

35a̍ Cho̍wɛ̄ɛ̄, a̍ Chɛ̍hū, po̍ Chōōsi̍bīāā wō, Chōōsi̍bīāā ko̍ŋ yɛ̍, fi̍nyā ndɔ̍ wa̍ Sɛ̄lu̍a̍yā, 
po̍ A̍sīɛ̄ɛ̄ wo̍ ni̍. 

36O̍ ko̍ŋ kɔ̍ɔ̍lī, wānāa̍ fu̍la̍ ō pūlāle̍ Si̍mīɔ̄ŋ nde̍ŋ chōo̍ wa̍ ā pīli̍a̍a̍ cho̍ vɛ̄lɛ̄ ha̍ā ni̍, 
Ɛ̄li̍o̍nāī, a̍ Cha̍a̍ko̍bāā, a̍ Chɛ̄sīōha̍a̍yā, a̍ Āāsa̍yā, a̍ A̍di̍ɛ̄l, a̍ Chɛ̍si̍mīɛ̄ɛ̄, a̍ Bɛ̄na̍yā, 

37a̍ Si̍sā, po̍ Si̍fī wo̍. Si̍fī ko̍ŋ yɛ̍, fi̍nyā ndɔ̄ wa̍ A̍lɔ̄ŋ ni̍. A̍lɔ̄ŋ yɛ̍ fi̍nyā ndɔ̄ wa̍ 
Chɛ̄da̍yāā ni̍. Chɛ̄da̍yāā, ndu̍ fi̍nyā ndɔ̄ wa̍ Si̍mi̍lī, po̍ Sīɛ̄māyi̍yā wo̍ ni̍. 

38Pūa̍a̍ dīōlā ndāla̍ŋ lā chō ha̍ā lā pōōnyīāā wa̍, nda̍ wa̍ bōlīī lāyu̍ŋgu̍e̍i̍ o̍ pūlāle̍ 
Si̍mīɔ̄ŋ nde̍ŋ chōo̍ ni̍. Ndu̍yɛ̍, mi̍ yu̍ŋgu̍la̍ ndāla̍ la̍ŋ lā kūī ta̍u̍ ta̍u̍. 

39O̍ ko̍ŋ kɔ̍ɔ̍lī, mi̍ yu̍ŋgu̍la̍ŋ nda᷅ŋ lā māl mi̍ lā kūā a̍ chɔ̄lūāā ndāa̍ le̍ nda̍ nyɛ̄ dīa̍a̍ 
nūūvīāllo̍, Kɛ̍dɔ̄ɔ̄ chīe̍e̍ le̍kɔ̍ɔ̍ ndi̍, bā pāa̍le̍ŋ lē chāŋ ndo̍, o̍ lɛ̄ŋndē dɛ̍ŋgbɛ̍le̍ŋ o̍ 
pēmbo᷄ŋ tɛ̄ɛ̄ŋ. 

40Mɛ̄ɛ̍ nda̍ ma᷄l ma̍ kūā, ma̍ kɔ᷄ sa̍a̍lu᷄ŋ lɛ̍ŋndē kɛ̄ndɛ̄le̍ŋ, a̍ bīllo̍ ō kɛ̄ndɛ̄ kɛ̍ndɛ̄. 
Ndu̍yɛ̍, lē wa̍ cha᷅po̍. Ndu̍yɛ̍ vɛ̍lɛ̄, lē wa᷄ lɛ̄ŋndē do̍ŋ do̍ŋ, mi̍ lē nɔ̄ kɔ̄l nyūlōo̍. Wānāa̍ 
wa̍ pāāndū o̍ lɛ̄ŋndē lēŋ ni᷄ŋ nda̍, yu̍ŋgu̍ Ha᷅mndo̍ nda̍ wa᷄ ni̍. 

41A̍ bōōndi̍i̍ Hɛ̄sɛ̄ki̍yā wa̍ māsa̍ bɛ̍ndōo̍ le̍ Chu̍dā ve̍, mi̍ pūa̍a̍ dīōlā ndāla̍ŋ lā chō 
la᷅ŋ lā pōōnyīāā wa̍ ā kūā Kɛ̍lūāā, ma̍ kɔ᷄ dēl Hāmi̍tīi̍ya̍ a̍ Mɛ̍yu̍na̍i̍tīi̍ya̍ chōo̍, ma̍ 
dīū nda̍ kpo̍u̍, mi̍ nda̍ pi̍la̍ chālnu᷄ŋ o̍ fo̍ndāŋ ndā wāŋnda̍ ha̍ā. Kāni̍ fo̍ndōle̍, nyɛ̄ 
ndīa̍a̍ ō wa̍ o̍ lɛ̄ŋndē lēŋ ni᷄ŋ le̍ chɔ̄lūāā ndāa̍. Chɔ̍ŋ ha̍a̍a̍ bīī a̍ pāa̍le̍ŋ hāūle̍ŋ nde᷅ŋ, 
wānāā kāŋ ō pīlɛ̍ bɛ̍ɛ̍ cho̍ yo̍o̍mū le̍. 

42O̍ ko̍ŋ kɔ̍ɔ̍lī, mi̍ pūa̍a̍ kɛ̄mɔ̄ɔ̍ lē ŋūɛ̍ɛ̍nu̍ fūlāa̍ o̍ yu̍ŋgu̍ Si̍mīɔ̄ŋ ndo̍ chōo̍, a̍ ku̍ā 
I̍dɔ̄m bā pāa̍le̍ŋ lē chāŋ ndo̍. Ndu̍yɛ̍, pūa̍a̍ I̍sī ve̍lū wa̍ nda̍ sīm nda̍ lāchī ni̍. Pūa̍a̍ 
ka̍ŋ nda̍ cho̍ ha̍ā ni̍, Pɛ̍la̍tīāā, a̍ Ni̍a̍lūāā, a̍ Lɛ̄fa̍i̍yā, a̍ Yu̍sīɛ̄l. 

43O̍ ko̍ŋ kɔ̍ɔ̍lī, mi̍ pūa̍a̍ ha̍ā ā kɔ᷄ di̍ū Āma̍la̍kāi̍tīi̍ya̍a̍ nda̍ a̍a̍ lo̍ yōōmū ma̍ nyāānu᷄ŋ 
chɔ̄ūwo̍ wa̍. Ndu̍yɛ̍, ma̍ chālnu᷄ŋ o̍ fo̍ndāŋ ndā ndāla̍ŋ chɔ̍ŋ mbo̍ bīī a̍ pāa̍le̍ hāūle̍ŋ 
nde᷅ŋ. 

Ko̍lo̍ni̍kō Tāso̍o̍ 5 

Wānāa̍ fu̍la̍ o̍ pūlāle̍ Lūbɛŋ᷅nde̍ŋ chōo̍ wa̍ 
1Lūbɛ᷅ŋ wa̍ po̍ tāse̍ Che̍kɔ̍pū wo̍ ni̍. Kɛ̍, mi̍ Lūbɛ᷅ŋ su̍u̍nda̍ a̍ la̍nɔ̍ pɔ̍mbɔ̄ fi̍nyā ndɔ̄ 
wo̍ ō pīlɔ̍ɔ̍, le̍ he̍ī mi̍ di̍ ndu̍ o̍o̍ nɔ̍ māā po̍ tāse̍ wo̍ ō hīālu᷄ŋ ndu̍, mi̍ di̍ ko̍ŋ ō wā 
ni᷅ŋ ō kēna᷄ŋ pu̍a̍a̍ Chōo̍sɛ̍ wa̍, Che̍kɔ̍pū po̍ ndɔ̄ɔ̍ ō pīlɔ̍ɔ̍. Le̍ sūɛ̍i̍ wɔ̍ɔ̍ŋīī Lūbɛ᷅ŋ to̍sa̍ 
ke̍ŋ a̍ la̍nɔ̍ɔ̍ fi̍nyā ndɔ̄ ve̍, di̍ po̍ ītāse̍ya̍ ndo̍ o̍o̍ nɔ̍ o̍ yu̍ŋgu̍ ndāa̍ chōo̍ wo̍, mi̍ di̍ 
ko̍ŋ ō hīālu᷄ŋ ndu̍. 

2O̍ ko̍ŋ, mi̍ wānāa̍ fu̍la̍ o̍ pūlāle̍ Chu̍dāle̍ŋ chōo̍ wa̍, ā sīmnu᷄ŋ wānāā kpāāyā bɛ̍ndū 
pɔ̄mbūāā ndāa̍ chōo̍. Ndu̍yɛ̍ o̍ pūlāle̍ nda̍le̍ŋ chōo̍ Māsā Bɛ̍ndōo̍ le̍ yu̍ŋgu̍ Che̍kɔ̍pū 
wo̍ kpo̍u̍ o̍ fūla̍ ni̍. Kɛ̍ ndu̍yɛ̍, mi̍ chē bɛ̍ɛ̍ mi̍ wānā bɛ̍ndōo̍ ō fūlā o̍ pūlāle̍ ndāle̍ŋ 
chōo̍ ni̍, kɛ̍ di̍ po̍ tāse̍ya̍a̍ ndu̍, mbo̍ wā ō kēna᷄ŋ Chōo̍sɛ̍. 

3Lūbɛ᷅ŋ, po̍ tāse̍ Che̍kɔ̍pū wo̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍, 
Ha̍nɔ̍kī, a̍ Pa̍lū, a̍ Hɛ̍sɔ̍lɔ̄ŋ, a̍ Ka̍a̍mī. 

4Po̍ pi᷅lɛ̍ wa̍ dīōla̍ŋ āā Cho̍wɛ̄ɛ̄, mbo̍ vīālū pōo̍ dīōla̍ŋ āā Sīɛ̄ma̍yā. Mɛ̄ɛ̍ Sīɛ̄ma̍yā 
ko̍ŋ ndu̍ ve̍lū Kɔ̍kī ni̍. Kɔ̍kī ndu̍ ve̍lū Si̍mɛ̄ī ni̍. 

5Si̍mɛ̄ī ndu̍ ve̍lū Ma̍kāl ni̍, Mi̍kāā ndu̍ ve̍lū Lu̍ɛ̍yāā ni̍, Lu̍ɛ̍yāā ndu̍ ve̍lū Bāāl ni̍, 

6Ba̍a̍l ndu̍ ve̍lū Bɛ̍ɛ̍lūā ni̍. Bɛ̍lūā wo̍ ho̍ō yɛ̍, ndu̍ ndu̍ o̍o̍ wa̍ yu̍ŋgu̍ Lūbɛ᷅ŋ ndo̍ 
bōlle̍ŋ ni̍. Kɛ̍, mi̍ Tīkīlātī Pi̍lɛ̍sā, māsā bɛ̍ndōo̍ le̍ lɛ̄ŋndē Āsi̍i̍līāāle̍ŋ ndo̍ o̍ bi̍ī ndu̍ 
mbo̍ kūā a̍ ndu̍ o̍ bīyɔ̄ɔ̍ ni᷄ŋ. 

7Bɛ̍lūā wo̍ ho̍ō, wānāa̍ fu̍la̍ o̍ pūlālē ndɔ̄le̍ŋ chōo̍ ma̍ wa̍ yu̍ŋgu̍la̍ ndāla̍ yɛ̍ yɛ̍la̍ŋ 
bōlle̍ŋ wa̍ nda̍ cho̍ ha̍ā lēpūlā ni̍. Chɛ̍yɛ̄ɛ̄, o̍ wa̍ māsāa̍ wo̍, a̍ Sɛ̄kāla̍yā, 

8a̍ Bɛ̍lā, po̍ A̍sa̍sī wo̍. A̍sa̍sī ko̍ŋ ndu̍ ve̍lū Si̍ɛ̍mā ni̍. Si̍ɛ̍mā ndu̍ ve̍lū Cho̍wɛ̄ɛ̄ ni̍. 
Wānāa̍ fu̍la̍ ha̍ā o̍ pūlāle̍ Lūbɛ᷅ŋnde̍ŋ chōo̍ wa̍, fo̍ndāŋ nda̍ wa̍ īchāli̍ wo̍ ndu̍ cho̍ 
ho̍ō ni̍, chɔ̍ŋ A̍lo̍yā chīe̍e̍, mbo̍ kūā a̍ Ni̍bɔ̄ kūmbū bā lūāŋ ndo̍, mbo̍ fūūlūū Bāāl 
Mīɔ̄ŋ di̍. 

9Wāŋnda̍ ha̍ā ā ti᷄ŋ ā wa̍ vɛ̄lɛ̄ īchāli̍ ba᷅ pāa̍le̍ŋ lē chāŋ ndo̍ chɔ̍ŋ le̍nde̍ a̍ lɛ̄ŋndē 
po̍lte̍ŋ hōlnɔ᷄ŋ ndo̍ mbo̍ kūā le̍nde̍ kɛ᷅ a̍ Pēē Bɛ̍ndōo̍ Yūfi̍lu̍a̍tīī, kāni̍ fo̍ndōle̍ 
bōōndi̍i̍ nda̍ wa̍ ō lɛ̄ŋnde̍ Ki̍li̍a̍a̍dīle̍ŋ ni᷄ŋ nde̍ mi̍ chɔ̄lūāā ndāa̍ ā kūī kūīyo̍ pīla̍. 

10Bōōndi̍i̍ Sɔ̍ɔ̄ o̍ wa̍ Māsā Bɛ̍ndōo̍ le̍ I̍sɔ̄lūɛ̄ī ye̍, mi̍ yu̍ŋgu̍ Lūbɛ᷅ŋ ndo̍ a̍ kɔ̄ dēl 
Hākīlu̍a̍i̍tīi̍ya̍ chōo̍ a̍ chɔ̄ūwo̍, ndu̍yɛ̍ ma̍ yām Hākīlu̍a̍i̍tīi̍ya̍ ma̍ dīū nda̍ dīūwo̍ pīla̍. 
O̍ ko̍ŋ kɔ̍ɔ̍lī, ma̍ chālnu᷄ŋ o̍ fo̍ndāŋ wāŋnda̍ ha̍ā ā wa̍ īchāli̍ wo̍, o̍ lɛ̄ŋndē Ki̍li̍a̍a̍dīle̍ŋ 
ni᷄ŋ bā pāa̍le̍ŋ lē chāŋ ndo̍. 

Wānāa̍ fu̍la̍ o̍ pūlāle̍ Ka̍a̍dī le̍ŋ chōo̍ wa̍ 
11O̍ ko̍ŋ kɔ̍ɔ̍lī, mi̍ yu̍ŋgu̍ Ka̍a̍dī wo̍ nda̍ kɔ̍ cha᷅l o̍ būŋgɛ̄ī Ba̍a̍sīāŋ nde̍ ni᷄ŋ, o̍ būŋgɛ̄ī 
yu̍ŋgu̍ Lūbɛ᷅ŋ ndo̍ īkɛ̄i̍. Ndu̍yɛ̍ mi̍ būŋgɛ̄ī ndɛ̄i̍ ī kūā le̍nde̍ kɛ᷅ a̍ Sa̍lɛ̍kāā chīe̍e̍ ba᷅ 
pāa̍le̍ŋ lē chāŋndo̍. 

12Cho̍wɛ̄ɛ̄ wa̍ māsāa̍ le̍ būŋgɛ̄ī Ba̍a̍sīāŋnde̍ ni̍. Wāna̍ wa̍ ndu̍ īkɛ̄i̍ o̍ lēmāsā wo̍ wa̍ 
Si̍a̍fām ni̍. Wānāā bɛ̄ndūa̍a̍ pīli̍a̍a̍ wa̍ Cha̍nāī nda̍ Si̍a̍fa̍tī ni̍. 

13Wānāa̍ fu̍la̍ o̍ pūlāle̍ Ka̍a̍dī le̍ŋ chōo̍ ndu̍yɛ̍ ma̍ wā yu̍ŋgu̍la̍ yɛ̍ yɛ̍la̍ŋ bōlle̍ wa̍ ā 
pīli̍a̍a̍ nda̍ cho̍ ha̍ā lēpūlā ni̍. Ma̍i̍kɛ̄l, a̍ Mɛ̄si̍u̍lām, a̍ Si̍ɛ̍bā, a̍ Cho̍lāī, a̍ Cha̍kāŋ, a̍ 
Si̍a̍ā, a̍ Ɛ̍bɛ̍dī. Yu̍ŋgu̍la̍ wāŋnda̍ ha̍ā ā wa̍ bōlle̍ la̍ŋ lā wa̍ fa̍ū fa̍ū lā ŋɔ᷄mmɛ̍ū. 

14Ndu̍yɛ̍ yu̍ŋgu̍la̍ ŋɔ̍mmɛ̍ū la̍ŋ nda᷅ŋ kpo̍u̍ o̍ pūlāle̍ A̍bi̍hēē le̍ŋ chōo̍ la̍ fu̍la̍ ni̍. 
A̍bi̍hēē ko̍ŋ yɛ̍, fi̍nyā ndɔ̍ wa̍ Hu̍lūī ni̍. Hu̍lūī yɛ̍ ndu̍ ve̍lū Cha̍lu̍o̍yā ni̍, Cha̍lu̍o̍yā 
ve̍lū Ki̍li̍a̍a̍dī ni̍, Ki̍li̍a̍a̍dī ve̍lū Ma̍i̍kɛ̄l ni̍, Ma̍i̍kɛ̄l ve̍lū Chɛ̄si̍sāī ni̍, Chɛ̄si̍sāī ve̍lū 
Cha̍a̍dō ni̍, Cha̍a̍dō ve̍lū Bu̍u̍sī ni̍. 

15Po̍ pi᷅lɛ̍ wa̍ dīōla̍ŋ āā A̍hī, fi̍nyā ndɔ̍ dīōla̍ŋ āā, A̍bi̍dɛ̄ɛ̄, ndu̍ wa̍ yu̍ŋgu̍la̍ wāŋnda̍ 
ha̍ā kpo̍u̍ chi᷅la̍ŋ ni̍. A̍hī ko̍ŋ yɛ̍ fi̍nyā ndɔ̄ ma̍mā wa̍ Ku̍nī ni̍. 

16Yu̍ŋgu̍la̍ fu̍la̍ o̍ pūlāle̍ Ka̍a̍dī le̍ŋ chōo̍ la̍ŋ, nda̍ wa̍ īchāli̍ o̍ būŋgɛ̄ī Ki̍li̍a̍a̍dī ve̍ ni᷄ŋ 
ni̍, a̍ o̍ būŋgɛ̄ī Ba̍a̍sīāŋnde̍ ni᷄ŋ ndu̍yɛ̍ a̍ sɔ̄ndɔ̄kɔ̍lta̍ ba̍lu̍ būŋgɛ̄ī Ba̍a̍sīāŋnde̍ la̍ŋ, 
lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ o̍ būŋgɛ̄ī Si̍a̍lɔ̄ŋ nde̍ ni᷄ŋ nda̍ŋ. 

17Bōōndi̍i̍ Cho̍tām o̍ wa̍ māsā bɛ̍ndōo̍ le̍ Chu̍dā, ndu̍yɛ̍ mi̍ Chɛ̄lōbo̍wām di̍i̍ŋ ndɔ̄ɔ̍ 
o̍ wa̍ māsāa̍ le̍ I̍sɔ̄lūɛ̄ī ye̍, a̍ bōōndi̍i̍ ke̍ŋ nda̍ pōōnyi̍a̍a̍ yu̍ŋgu̍la̍ŋ nda᷅ŋ dīōla̍ŋ a̍ 
lēpūlā kpɛ̍ kpɛ̍ ni̍. 

Yu̍ŋgu̍la̍ wa̍ bā pāa̍le̍ŋ lē chāŋndo̍ la̍ŋ so̍vɛīy̍a̍a̍ ndāa̍ 
18O̍ ko̍ŋ kɔ̍ɔ̍lī, yu̍ŋgu̍ Lūbɛ᷅ŋndo̍ ni̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ Mānāa̍sē wo̍ 
tɛ̄ndāa̍ tɛ̄ɛ̄ŋ, nda̍ a̍a̍ nɔ̍ so̍vɛ̄i̍ya̍ wāa̍la̍ŋ be̍le̍-hi̍ɔ̍ɔ̍lu̍ a̍ lā hīɔ̍ɔ̍lu̍ a̍ kɛ̄mɔ̄ɔ̍ lē ŋɔ᷄mmɛ̍ū, 
a̍ ŋ̄wāŋ be̍le̍-ŋɔ̍mpu᷅m (44,760) ā nda̍ a̍a̍ pɛ̍ɛ̍ku̍ a̍ chɔ̄ūwo̍ o̍kɔ̄ɔ̄ mā sɔ̄ŋgā a̍ nyɛ̄lā 
kālā ka̍la̍ so̍vɛ̄i̍ya̍ ā sɔ̄ŋgā o̍ lābā māā bo̍o̍la̍ bɛ̍ndū le̍ nda̍ māndāa̍ ndu̍yɛ̍ mā sɔ̄ŋgā 
vɛ̍lɛ̄ a̍ mɔ̄ɔ̄ŋ fāŋndo̍ŋ, ndu̍yɛ̍ a̍ chīɔ̄ūla̍ŋ nda̍. 

19Mi̍ yu̍ŋgu̍la̍ŋ nda᷅ŋ pūa̍a̍ ndāa̍ chɔ̄ūwa̍ ā kɔ̍ chi᷅ŋa̍la᷅ŋ Hākīlu̍a̍i̍tīi̍ya̍, ā wāŋnda̍ 
Chɛ̍tu̍lō, a̍ wāŋnda̍ Na̍fi̍i̍sī, a̍ ha̍ā Nɔ̍da̍bī a̍ sɔ̍ŋgɔ̄ɔ̍. 

20Bōōndi̍i̍ nda̍ wa̍ sɔ̍ŋgɔ̄ɔ̍ a̍ wāŋnda̍ ha̍ā ve̍, ma̍ pīɛ̄ī Mɛ̄lɛ̄ka̍ le̍ mbo̍ māla̍ nda̍ mā 
yēm. Ndu̍yɛ̍ le̍ tīīŋnda᷄ŋ nda̍ dɔ̄ū o̍ Mɛ̄lɛ̄ka̍ ni᷄ŋ ndo̍, mi̍ Mɛ̄lɛ̄ka̍ mūlī pīɛ̄īlē nda̍le̍ŋ, 
mbo̍ tōsā ma̍ yām Hākīlu̍a̍i̍tīi̍ya̍ a̍ wānāa̍ wa̍ nda̍ sɔ̍ŋgɔ̄ɔ̍ mālāa̍ wa̍. 

21Mɛ̄ɛ̍ nda̍ yēm wāŋnda̍ ha̍ā a̍ chɔ̄ūwo̍, ma̍ bīū chɔ̄lūāā ndāa̍ ma̍ kūānu᷄ŋ a̍ nda̍. 
Chɔ̄lūāā kāŋ nda̍ cho̍ ha̍ā ni̍. Nyɔ̍mi̍a̍a̍ wa̍ wāa̍la̍ŋ be̍le̍-ŋu̍ɛ̍ɛ̍nu̍ (50,000), a̍ sāa̍ 
wāa̍la̍ŋ kɛ̄mɔ̄ɔ̍ lēdīi̍ŋ a̍ be̍le̍-ŋu̍ɛ̍ɛ̍nu̍ (250,000), a̍ sōfɛ̍li̍a̍a̍ wāa̍la̍ŋ lā tīɔ̍ɔ̍ŋ (2,000). 
O̍ ko̍ŋ kɔ̍ɔ̍lī, ma̍ bīī vɛ̄lɛ̄ wāŋndā chīe̍e̍ya̍ wāa̍la̍ŋ kɛ̄mɛ̄ (100,000) ma̍ kūā a̍ nda̍ o̍ 
bīyɔ̄ɔ̍ ni᷄ŋ. 

22Ma̍ dīū wānāā ka̍ka̍ o̍ chɔ̄ū kōŋ ni᷄ŋ, kāni̍ fo̍ndōle̍ Mɛ̄lɛ̄ka̍ pīla̍ kpe̍e̍kpe̍i̍ wa̍ 
sɔ̍ŋgɔ̄ɔ̍ le̍ nda̍ ni̍. O̍ ko̍ŋ kɔ̍ɔ̍lī, ma̍ hīāū lāchī a̍ cha᷄lle̍ o̍ būŋgɛ̄ī kēŋ ni᷄ŋ ha̍a̍a̍ mbo̍ 
bīī a̍ te̍le̍ŋ nda̍ kūɛ̄ a̍ wāŋnda̍ o̍ bīyɔ̄ɔ̍ ni᷄ŋ ndo̍. 

Pūlāle̍ Mānāa̍sē le̍ŋ tɛn̄dāa̍ tɛɛ̄ŋ̄ a̍ wa̍ īchāli ̍ba᷅ pāa̍le̍ŋ lē chāŋndo̍ wa̍ 
23Ndu̍yɛ̍, yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ ma̍ kūī kūīyo̍ pīla̍. Le̍ he̍ī, mi̍ nda̍ kɔ̍ cha᷅l 
o̍ būŋgɛ̄ī Ba̍a̍sīāŋ nde̍ ni᷄ŋ chɔ̍ŋ bā lūāŋndo̍ mbo̍ kūā Ba̍a̍l Hɛ̍mɔ̄ŋ, ndu̍yɛ̍ a̍ Sɛ̍nɛ̄ɛ̄, 
a̍ o̍ Pēmbīī Hɛ̍mɔ̄ŋ nde̍ di̍. 

24Ndu̍yɛ̍ wānāa̍ wa̍ yu̍ŋgu̍la̍ ndāla̍ŋ bōlle̍ wa̍ nda̍ cho̍ ha̍ā ni̍. Ɛ̍fāā, a̍ I̍sīī, a̍ I̍līɛ̄ɛ̄l, a̍ 
A̍si̍līɛ̄l, a̍ Chɛ̄lūīma̍yā, a̍ Hōda̍vīāā, a̍ Cha̍a̍dīɛ̄l. Pūa̍a̍ ha̍ā, ku̍u̍ba̍a̍ bɛ̍ndūa̍a̍ pīla̍ nda̍ 
wa̍ ni̍, ndu̍yɛ̍ ma̍ wa̍ vɛ̄lɛ̄ wānāā tɔ̍ɔ̍ a̍ bɛ̄ndū. Ndu̍yɛ̍, nda̍ wa̍ vɛ̄lɛ̄ yu̍ŋgu̍la̍ fi̍nyāā 
ndāa̍ bōlle̍ ni̍. 

A̍ mɛɛ̄ ̍nda̍ sōli ̍yu̍ŋgu̍la̍ wa̍ bā pāa̍le̍ŋ lē chāŋndo̍ la̍ŋ yɛ ̍o̍kɔɔ̄ ̄
25Kɛ̍, mi̍ wāŋnda̍ ha̍ā ā tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ fi̍nyāā ndāā ma̍māa̍ nda̍ āā 
pīɛ̄īyo̍. Ma̍ mūli᷄ŋ mɛ̍lɛ̄ka̍ā chēle̍ŋ nda̍ pīɛ̄īyo̍, mɛ̄lɛ̄ka̍ā wāŋnda̍ o̍ lɛ̄ŋndē lēŋ ni᷄ŋ 
nda̍ a̍a̍ pi̍ɛ̍īya̍, wānāa̍ wa̍ nda̍ lāchī mi̍ Mɛ̄lɛ̄ka̍ tūāū nda̍ wa̍. 

26O̍ ko̍ŋ, mi̍ Mɛ̄lɛ̄ka̍ I̍sɔ̄lūɛ̍i̍ya̍ ō kē Pu᷅l, ō ndu̍ o̍o̍ nɔ̍ vɛ̄lɛ̄ dīōla̍ŋ āā, Tīkīlātī Pi̍lɛ̍sā, 
mbo̍ wā māsāa̍ A̍si̍i̍līāā wo̍ kpāāyāa̍, mbo̍ kɔ᷄ dēl yu̍ŋgu̍ Lūbɛ᷅ŋndo̍ chōo̍, a̍ yu̍ŋgu̍ 
Ka̍a̍dī wo̍, a̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ a̍ sɔ̍ŋgɔ̍ɔ̍, ndu̍yɛ̍ mbo̍ bīī nda̍, mbo̍ 
kūā a̍ nda̍ o̍ bīyɔ̄ɔ̍ ni᷄ŋ o̍ būŋgɛ̄ī Ha̍lāāve̍ ni᷄ŋ, a̍ o̍ būŋgɛ̄ī Ha̍bɔ̄ɔ̄ ve̍ ni᷄ŋ, ndu̍yɛ̍ a̍ o̍ 
būŋgɛ̄ī Ha̍lūāā ve̍ ni᷄ŋ, a̍ o̍ Pīo̍o̍ Ko̍sāŋ hōlnɔ᷄ŋndo̍. Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍ 
ā chō wɔ̄ o̍ bīyɔ̄ɔ̍ ni᷄ŋ. 

Ko̍lo̍ni̍kō Tāso̍o̍ 6 

Yu̍ŋgu̍la̍ fu̍la̍ o̍ pūlāle̍ māsa̍ wānāā sōlīāā lāsa̍lāa̍ chōo̍ la̍ŋ 
1Li̍va̍ī ndu̍ o̍o̍ ve̍lū pūa̍a̍ ā yāa̍. Pūa̍a̍ ka̍ŋ nda̍ cho̍ ha̍ā ni̍. Kɛ̍sīɔ̄ŋ, a̍ Ko̍ha̍tī, a̍ 
Mɛ̍lu̍a̍lī. 

2Ko̍ha̍tī, po̍ Li̍va̍ī yo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ nda̍ cho̍ ha̍ā ni̍. 
A̍mi̍lūām, a̍ I̍si̍hāā, a̍ Hi̍būlɔ̄ŋ, a̍ Yu̍sīɛ̄l. 

3A̍mi̍lūām, po̍ Ko̍ha̍tī wo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, pūa̍a̍ ka̍ŋ nda̍ cho̍ ha̍ā 
ni̍. E̍lɔ̄ŋ, a̍ Mūu̍sē. Ndu̍yɛ̍ mbo̍ vīālū vɛ̄lɛ̄ wānā la̍nɔ̍ɔ̍ ō pīlɛ̍ dīōla̍ŋ āā Me̍e̍līām. Mɛ̄ɛ̍ 
E̍lɔ̄ŋ, po̍ A̍mi̍lūām ndo̍, ndu̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ cho̍ ha̍ā ni̍. 
Na̍da̍bī, a̍ Ābi̍hū, a̍ Ɛ̄li̍a̍a̍sā, a̍ I̍ta̍māā. 

4Ɛ̄li̍a̍a̍sā, po̍ E̍lɔ̄ŋ ndo̍ ō pīlɔ̍ɔ̍ wānāa̍ fu̍lu̍ o̍ pūlālē ndɔ̄le̍ŋ chōo̍ wa̍ nda̍ cho̍ ha̍ā ni̍, 
Ɛ̄li̍a̍a̍sā ve̍lū Fi̍ni̍ha̍a̍sī ni̍, Fi̍ni̍ha̍a̍sī ve̍lū Ābi̍sūā ni̍. 

5A̍bi̍sūā ve̍lū Bu̍kī ni̍, Bu̍kī ve̍lū Yu̍u̍sī ni̍, 

6Yu̍u̍sī ve̍lū Sɛ̄lūāhi̍yā ni̍, Sɛ̄lūāhi̍yā ve̍lū Mɛ̍lu̍ɛ̍yo̍tī ni̍, 

7Mɛ̍lu̍ɛ̍yo̍ti̍ ve̍lū Āmālu̍i̍yā ni̍, Āmālu̍i̍yā ve̍lū A̍bi̍tu̍bī ni̍, 

8A̍hi̍tu̍bī ve̍lū Sa̍dɔ̍kī ni̍, Sa̍dɔ̍kī ve̍lū Āhi̍ma̍a̍sī ni̍, 

9Āhi̍ma̍a̍sī ve̍lū Āsālu̍i̍yā ni̍, Āsālu̍i̍yā ve̍lū Chōha̍nāŋ ni̍, 

10Chōha̍nāŋ ve̍lū Āsālu̍i̍yā ni̍. (Āsālu̍i̍yā ko̍ŋ yɛ̍, ndu̍ wa̍ māsa̍ wānā so̍līāā lāsa̍lāa̍ 
o̍ chīɛ̄ī Sɔ̍lɔ̍mɔ̄ŋ ta̍ŋgu̍l Chūlu̍sɛ̄lɛ̄m ndo̍ ni̍.) 

11Āsālu̍i̍yā yɛ̍, ndu̍ ve̍lū Āmālu̍i̍yā ni̍, Āmālu̍i̍yā ve̍lū A̍hi̍tu̍bī ni̍, 

12A̍hi̍tu̍bī ve̍lū Sa̍dɔ̍kī ni̍, Sa̍dɔ̍kī ve̍lū Si̍a̍lūm ni̍, 

13Si̍a̍lūm ve̍lū Hīlīka̍yā ni̍, Hīlīka̍yā ve̍lū Āsālu̍i̍yā ni̍, 

14Āsālu̍i̍yā ve̍lū Sɛ̄lu̍a̍yā ni̍, Sɛ̄lu̍a̍yā ve̍lū Chɛ̄hōsa̍da̍kī ni̍. 

15Kɛ̍ Chɛ̄hōsa̍da̍kī ko̍ŋ mi̍ Māsāa̍ Nābi̍u̍kānɛ̍ɛ̍sā o̍ ku̍ā a̍ ndu̍ o̍ bīyɔ̄ɔ̍ ni᷄ŋ, bōōndi̍i̍ 
Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ Māsāa̍ Nābi̍u̍kānɛ̍ɛ̍sā o̍ ku̍ā a̍ wāŋnda̍ Chu̍dā ndu̍yɛ̍ a̍ 
wāŋnda̍ Chūlu̍sɛ̄lɛ̄m o̍ bīyɔ̄ɔ̍ ni᷄ŋ nde̍. 

Wānāa̍ fu̍la̍ o̍ yu̍ŋgu̍la̍ Liv̍a̍ī la̍ŋ chōo̍ wa̍ ā pīlia̍̍a̍ 
16Li̍va̍ī pūa̍a̍ ndūāā ya̍a̍wa̍ nda̍ wa̍ Kɛ̍ɛ̍sīɔ̄ŋ, a̍ Ko̍ha̍tī, a̍ Mɛ̍lu̍a̍lī ni̍. 

17Ndu̍yɛ̍ pūāā ndūāā ya̍a̍wa̍ ha̍ā ndā bɛ̍ɛ̍ ma̍ vīālū pūa̍a̍. Kɛ̍ɛ̍sīɔ̄ŋ, po̍ Li̍va̍īyo̍ ō 
pīlɔ̍ɔ̍, ndu̍ ve̍lū Li̍bi̍nī, a̍ Si̍mɛ̄ī ni̍. 

18Ko̍ha̍tī, po̍ Li̍va̍īyo̍ ō pīlɔ̍ɔ̍ ndu̍ ve̍lū Āmi̍lām, a̍ I̍si̍hāā, a̍ Hi̍būlɔ̄ŋ, a̍ Yu̍sīɛ̄l. 

19Mɛ̄ɛ̍ Mɛ̍lu̍a̍lī, po̍ Li̍va̍īyo̍ ō pīlɔ̍ɔ̍ ndu̍ ve̍lū Ma̍a̍lī, a̍ Mu̍sī ni̍. Mɛ̄ɛ̍ yu̍ŋgu̍lā fu̍la̍ o̍ 
pūa̍a̍ Li̍va̍īya̍ chōo̍ la̍ŋ, la̍ŋ la̍ wa̍ la̍ŋ ni̍. 

20Kɛ̍ɛ̍sīɔ̄ŋ, po̍ Li̍va̍īyo̍ ō pīlɔ̍ɔ̍, ndu̍ ve̍lū Li̍bi̍nī ni̍, Li̍bi̍nī ve̍lū Cha̍ha̍tī ni̍, Cha̍ha̍tī 
ve̍lū Si̍māā ni̍, 

21Si̍māa̍ ve̍lū Cho̍wāā ni̍, Cho̍wāā ve̍lū I̍dɔ̄ɔ̄ ni̍, I̍dɔ̄ɔ̄ ve̍lū Sɛ̍lūā ni̍, Sɛ̍lūa̍a̍ ve̍lū 
Chīɛ̄ɛ̄tɛ̍lūāī ni̍. 

22Ko̍ha̍tīle̍ŋ po̍ Li̍va̍īyo̍ ō pīlɔ̍ɔ̍, ndu̍ ve̍lū Āmi̍na̍da̍bī ni̍, Āmi̍na̍da̍bī ve̍lū Ko̍lūāā ni̍, 
Ko̍lūāā ve̍lū A̍sɛ̄ɛ̄ ni̍, 

23A̍sɛ̄ɛ̄ ve̍lū Ɛ̄li̍ka̍nāā ni̍, Ɛ̄li̍ka̍nāā ve̍lū Ɛ̄bi̍a̍a̍sa̍fī ni̍, Ɛ̄bi̍a̍a̍sa̍fī ve̍lū A̍sɛ̄ɛ̄ ni̍, 

24A̍sɛ̄ɛ̄ ve̍lū Ta̍ha̍tī ni̍, Ta̍ha̍tī ve̍lū Yu̍lūɛ̄ɛ̄l ni̍, Yu̍lūɛ̄ɛ̄l ve̍lū Yūsi̍a̍ā ni̍, Yūsi̍a̍ā ve̍lū 
Si̍a̍ūl ni̍. 

25Ɛ̄li̍ka̍nāā, po̍ A̍sɛ̄ɛ̄ wo̍ pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, A̍ma̍sāī a̍ A̍hi̍mɔ̍ti̍. 

26A̍hi̍mɔ̍tī ve̍lū Ɛ̄li̍ka̍nāā wo̍ ō pīlɔ̍ɔ̍ ni̍, Ɛ̄li̍ka̍nāā ko̍ŋ ve̍lū So̍fāā ni̍, So̍fāī ve̍lū 
Na̍ha̍tī ni̍, 

27Na̍ha̍tī ve̍lū Ɛ̄li̍a̍a̍bī ni̍, Īlīa̍a̍bī ve̍lū Chɛ̄lo̍hām ni̍, Chɛ̄lo̍hām ve̍lū Ɛ̄li̍ka̍nāā wo̍ ō 
pīlɔ̍ɔ̍ ni̍. 

28Po̍ pi᷅lɛ̍ wa̍ dīōla̍ŋ āā Sa̍a̍mi̍ɛ̍ɛ̄, ndu̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ. Po̍ ndɔ̍ tāso̍o̍ wa̍ 
Cho̍wɛ̄ɛ̄ ni̍, po̍ ndɔ̄ di̍i̍ŋ ndɔ̄ɔ̍ wa̍ Ābi̍chā ni̍. 

29Mɛ̄lu̍a̍lī, po̍ Li̍va̍īyo̍ ō pīlɔ̍ɔ̍, ndu̍ ve̍lū Ma̍a̍lī ni̍, Ma̍a̍lī ve̍lū Li̍bi̍nī ni̍, Li̍bi̍nī ve̍lū 
Si̍mɛ̄ī ni᷅ŋ, Si̍mɛ̄ī ve̍lū Yu̍u̍sā ni̍, 

30Yu̍u̍sa̍ ve̍lū Si̍mīāā ni̍, Si̍mīāā ve̍lū Ha̍ki̍kīāā ni̍, Ha̍ki̍kīāā ve̍lū Āāsa̍yā ni̍. 

A̍ wānāā ŋ̄chōndu̍a̍a̍ o̍ chīɛi̍ ̍Mɛl̄ɛk̄a̍a̍ niŋ᷄ o̍kɔɔ̄ ̄
31Bōōndi̍i̍ nda̍ kɔ᷄ kɛ̍sī kɔ̍fū kpe̍ma̍ Mɛ̄lɛ̄ka̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ 
Chūlu̍sɛ̄lɛ̄m nde̍, mi̍ Dēēve̍ hɛ̄lī pūa̍a̍ le̍ mā wa̍ chōndo̍ŋ chīla̍ŋ o̍ chīɛ̍i̍ Mɛ̄lɛ̄ka̍a̍ 
ni᷄ŋ. 

32Lɔ̍ɔ̍pa̍ mi̍ Sɔ̍lɔ̍mɔ̄ŋ ō ta̍ŋgūl chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ Chūlu̍sɛ̄lɛ̄m chīe̍e̍, pūa̍a̍ 
ha̍ā nda̍ nda̍ a̍a̍ so̍lī cho̍ndo̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nya̍ lātūlu̍ 
wo̍ ni̍. Ndu̍yɛ̍, a̍ te̍le̍ŋnda̍ŋ kpɛ̍ kpɛ̍ pūa̍a̍ ha̍ā nda̍ a̍a̍ to̍sā wa̍li̍ ndāa̍ ho̍ō ni̍. 

33Pūa̍a̍ nda̍ hɛ̄li̍ ka̍ŋ le̍ chōndo̍ŋ wāa̍ sōlīo̍o̍ wa̍ nda̍ cho̍ ha̍ā ni̍ a̍ yu̍ŋgu̍la̍ ndāla̍ŋ 
kpɛ̍ kpɛ̍. Ā nda̍ hɛ̄li̍ fūlāa̍ o̍ pūlāle̍ Ko̍ha̍tī le̍ŋ chōo̍ wa̍, po̍ Li̍va̍īyo̍ nda̍ cho̍ ha̍ā ni̍. 
Hɛ̍māŋ, po̍ Cho̍wɛ̄ɛ̄ wo̍, ndu̍ wānā so̍līāā ŋ̄chōndo̍o̍ o̍ wa̍ ni̍. Cho̍wɛ̄ɛ̄ ko̍ŋ fi̍nyā 
ndɔ̍ wa̍ Sa̍a̍mi̍ɛ̍ɛ̄ ni̍. 

34Sa̍a̍mi̍ɛ̍ɛ̄ fi̍nyā ndɔ̍ wa̍ Ɛ̄li̍ka̍nāā ni̍, Ɛ̄li̍ka̍nāā fi̍nyā ndɔ̍ wa̍ Chɛ̄lo̍hām ni̍, 
Chɛ̄lo̍hām fi̍nyā ndɔ̍ wa̍ I̍līɛ̄ɛ̄l ni̍, I̍līɛ̄ɛ̄l fi̍nyā ndɔ̍ wa̍ To̍wāā ni̍, 

35To̍wāā fi̍nyā ndɔ̍ wa̍ Su̍fī ni̍, Su̍fī fi̍nyā ndɔ̍ wa̍ Ɛ̄li̍ka̍nāā ni̍, Ɛ̄li̍ka̍nāā fi̍nyā ndɔ̍ 
wa̍ Ma̍ha̍tī ni̍, Ma̍ha̍tī fi̍nyā ndɔ̍ wa̍ A̍ma̍sāī ni̍, 

36A̍ma̍sāī fi̍nyā ndɔ̍ wa̍ Ɛ̄li̍ka̍nāā ni̍, Ɛ̄li̍ka̍nāā fi̍nyā ndɔ̍ wa̍ Cho̍wɛ̄ɛ̄ ni̍, Cho̍wɛ̄ɛ̄ 
fi̍nyā ndɔ̍ wa̍ Āsālu̍i̍yā ni̍, Āsālu̍i̍yā fi̍nyā ndɔ̍ wa̍ Sɛ̄fāna̍yā ni̍, 

37Sɛ̄fāna̍yā fi̍nyā ndɔ̍ wa̍ Ta̍ha̍tī ni̍, Ta̍ha̍tī fi̍nyā ndɔ̍ wa̍ A̍sɛ̄ɛ̄ ni̍, A̍sɛ̄ɛ̄ fi̍nyā ndɔ̍ 
wa̍ Ɛ̍bi̍a̍a̍sa̍fī ni̍, Ɛ̄bi̍a̍a̍sa̍fī fi̍nyā ndɔ̍ wa̍ Ko̍lūā ni̍, 

38Ko̍lūā fi̍nyā ndɔ̍ wa̍ I̍si̍hāā ni̍, I̍si̍hāā fi̍nyā ndɔ̍ wa̍ Ko̍ha̍tī ni̍, Ko̍ha̍tī fi̍nyā ndɔ̍ 
wa̍ Li̍va̍ī ni̍, Li̍va̍ī fi̍nyā ndɔ̍ wa̍ Che̍kɔ̍pū ni̍. 

39Hɛ̍māŋ, o̍ wa̍ wāna̍ ŋ̄chōndo̍o̍ wo̍, wāna̍ ndɔ̄ ma̍lāa̍ wa̍ A̍sa̍fī ni̍, wānāyɛ̍ī ndūɛ̍i̍. 
A̍sa̍fī ko̍ŋ yɛ̍, fi̍nyā ndɔ̍ wa̍ Bɛ̄lu̍i̍ka̍yā ni̍, Bɛ̄lu̍i̍ka̍yā fi̍nyā ndɔ̍ wa̍ Si̍mīāā ni̍, 

40Si̍mīāā fi̍nyā ndɔ̍ wa̍ Ma̍i̍kɛ̄l ni̍, Ma̍i̍kɛ̄l fi̍nyā ndɔ̍ wa̍ Bāāsi̍yā ni̍, Bāāsi̍yā fi̍nyā 
ndɔ̍ wa̍ Māāchi̍chā ni̍, 

41Ma̍a̍chi̍chā fi̍nyā ndɔ̍ wa̍ Ɛ̄ti̍nī ni̍, Ɛ̄ti̍nī fi̍nyā ndɔ̍ wa̍ Sɛ̍lūā ni̍, Sɛ̍lūa̍a̍ fi̍nyā ndɔ̍ 
wa̍ Āda̍a̍yā ni̍, 

42A̍da̍yā fi̍nyā ndɔ̍ wa̍ I̍tāŋ ni̍, I̍tāŋ fi̍nyā ndɔ̍ wa̍ Si̍māā ni̍, Si̍māā fi̍nyā ndɔ̍ wa̍ 
Si̍mɛ̄ī ni̍, 

43Si̍mɛ̄ī fi̍nyā ndɔ̍ wa̍ Cha̍ha̍tī ni̍, Cha̍ha̍tī fi̍nyā ndɔ̍ wa̍ Kɛ̍sīɔ̄ŋ ni̍, Kɛ̍sīɔ̄ŋ fi̍nyā ndɔ̍ 
wa̍ Li̍va̍ī ni̍. 

44O̍ ko̍ŋ kɔ̍ɔ̍lī, Hɛ̍māŋ wāna̍ ndɔ̄ ma̍lāā ŋ̄chōndu̍ di̍i̍ŋ ndɔ̄ɔ̍ wa̍ I̍tāŋ ni̍, fūlāa̍ o̍ 
pūlāle̍ Mɛ̍lu̍a̍lī le̍ŋ chōo̍, po̍ Li̍va̍īyo̍ ō pīlɔ̍ɔ̍. I̍tāŋ ko̍ŋ fi̍nyā ndɔ̍ wa̍ Ki̍sī ni̍, Ki̍sī fi̍nyā 
ndɔ̍ wa̍ A̍bi̍dī ni̍, A̍bi̍dī fi̍nyā ndɔ̍ wa̍ Ma̍lu̍kī ni̍, 

45Ma̍lu̍kī fi̍nyā ndɔ̍ wa̍ Hāsīābi̍yā ni̍, Hāsīābi̍yā fi̍nyā ndɔ̄ wa̍ Āmāsi̍yā ni̍, Āmāsi̍yā 
fi̍nyā ndɔ̄ wa̍ Hīlīka̍yā ni̍, 

46Hīlīka̍yā fi̍nyā ndɔ̍ wa̍ A̍mi̍sī ni̍, A̍mi̍sī fi̍nyā ndɔ̄ wa̍ Ba̍nī ni̍, Ba̍nī fi̍nyā ndɔ̄ wa̍ 
Si̍ɛ̍mā ni̍, 

47Si̍ɛ̍mā fi̍nyā ndɔ̍ wa̍ Ma̍a̍lī ni̍, Ma̍a̍lī fi̍nyā ndɔ̄ wa̍ Mu̍sī ni̍, Mu̍sī fi̍nyā ndɔ̄ wa̍ 
Mɛ̍lu̍a̍lī ni̍, Mɛ̍lu̍a̍lī fi̍nyā ndɔ̄ wa̍ Li̍va̍ī ni̍. 

48O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ Li̍va̍īya̍ ā pīli̍a̍a̍ ma̍ kē nda̍ wa̍lta̍ yɛ̍ yɛ̍la̍ŋ o̍ fo̍nda̍ nda̍ 
a̍a̍ so̍o̍lūū Mɛ̄lɛ̄ka̍ wo̍. 

Wānāa̍ fu̍la̍ o̍ pūlāle̍ El̍ɔŋ̄ nde̍ŋ chōo̍ wa̍ 
49E̍lɔ̄ŋ nda̍ wānāa̍ fu̍la̍ o̍ pūlālē ndɔ̄le̍ŋ chōo̍ wa̍, nda̍ ko̍ni̍ wa̍ ā yūlāā ni̍ le̍ wāa̍ 
sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍. Nda̍ nda̍ a̍a̍ so̍lī sa̍lāla̍ŋ o̍ ma̍āŋ lāsa̍lāa̍ chōo̍ ni̍, ndu̍yɛ̍ 
mā lūām nyɛ᷅m chūŋ kɛ̄ndɔ᷄ŋ o̍ ma̍āŋ wa̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēchōo̍ wo̍ 
chōo̍. Ndu̍yɛ̍ kpe̍ku̍ o̍ kpe̍ku̍ ndu̍ o̍o̍ nɔ̍ le̍ tōsa᷄ŋndo̍ o̍ fo̍ndā dīāndāa̍ hi̍o̍ū kpo̍u̍ 
wo̍, nda̍ nda̍ a̍a̍ wa̍ ā yūlāā le̍ ndu̍ tōsāa̍ ni̍. Nda̍ nda̍ a̍a̍ so̍lī sa̍lāla̍ŋ le̍ I̍sɔ̄lūɛ̍i̍ya̍ ni̍ 
le̍ mī Mɛ̄lɛ̄ka̍ ma᷄l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ mɛ̄ɛ̍ Mūu̍sē, bu̍ɛ̍i̍ Mɛ̄lɛ̄ka̍a̍ ō 
dīmu̍l nda̍ yɛ̍. 

50Wānāa̍ fu̍la̍ o̍ pūlāle̍ E̍lɔ̄ŋ nde̍ŋ chōo̍ wa̍, nda̍ cho̍ ha̍ā ni̍. E̍lɔ̄ŋ ve̍lū Ɛ̄li̍a̍a̍sā ni̍, 
Ɛ̄li̍a̍a̍sā ve̍lū Fi̍ni̍ha̍a̍sī ni̍, Fi̍ni̍ha̍a̍sī ve̍lū A̍bi̍sūā ni̍, 

51A̍bi̍sūā ve̍lū Bu̍kī ni̍, Bu̍kī ve̍lū Yu̍u̍sī ni̍, Yu̍sī ve̍lū Sɛ̄lūāhi̍yā ni̍, 

52Sɛ̄lūāhi̍yā ve̍lū Mɛ̄lūāīyo̍tī ni̍, Mɛ̄lūāīyo̍ti̍ ve̍lū Āmālu̍i̍yā ni̍, Āmālu̍i̍yā ve̍lū 
A̍hi̍tu̍bī ni̍, 

53A̍hi̍tu̍bī ve̍lū Sa̍dɔ̍kī ni̍, Sa̍dɔ̍kī ve̍lū Āhi̍ma̍a̍sī ni̍. 

Būŋgɛī̄ Liv̍a̍īya̍ ā wa̍ īchāli ̍ve̍ 

54Wānāa̍ fu̍la̍ o̍ pūlāle̍ E̍lɔ̄ŋ nde̍ŋ chōo̍ wa̍ ma̍ kē nda̍ fo̍ndāŋndā chālāāla̍ŋ la̍ 
nda̍la̍ŋ. Ndu̍yɛ̍ Ko̍ha̍tī, po̍ E̍lɔ̄ŋ ndo̍ ō pīlɔ̍ɔ̍, yu̍ŋgu̍ ndɔ̄ɔ̍ nda̍ sɔ̍la̍ fo̍ndā tāso̍o̍ ni̍. 
Fo̍ndā nda̍ sɔ̄la̍ wo̍ ndu̍ wa̍ ho̍ō ni̍. 

55Ma̍ kē nda̍ Hi̍būlɔ̄ŋ chīe̍e̍ o̍ būŋgɛ̄i̍ Chu̍dā ve̍ ni᷄ŋ, lātūlu̍ a̍ fo̍ndāŋndā chɔ̄lūa̍a̍ ā 
kūā dīo̍la̍ŋ o̍ chi̍e̍e̍ ko̍ŋ nda̍ŋ. 

56Kɛ̍, yōndōlā chīe̍e̍ ko̍ŋ ki̍nɛ̍i̍, a̍ sɔ̄ndɔ̄kɔ̍lta̍ ndɔ̄la̍ŋ ma̍ kē Ke̍lɛ̍bī, po̍ Chɛ̍fu̍nɛ̄ɛ̄ wo̍. 

57-59Mɛ̄ɛ̍ wānāa̍ fu̍la̍ o̍ pūlāle̍ E̍lɔ̄ŋ nde̍ chōo̍ wa̍, chi̍e̍e̍ŋ nda̍ ke̍ nda̍ ki̍nɛ̍i̍ yo̍ŋ mu̍ŋ 
cho̍ mu᷅ŋ ni̍, lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ mu̍ŋ nda̍ŋ. Hi̍būlɔ̄ŋ, 
chi̍e̍e̍ŋ wāŋnda̍ nyāānūŋ le̍ vīōŋnɔ᷄ŋndo̍ tē sūlɛ̍i̍ ī fūla̍ nda̍ o̍ bā pɛ̍ wo̍ ō pīlɛ̍. O̍ ko̍ŋ 
kɔ̍ɔ̍lī, a̍ Li̍bi̍nāā, a̍ Cha̍tɛ̄ɛ̄, a̍ Ɛ̄sītɛ̍mo̍wā, a̍ Hi̍lɛ̄ŋ, a̍ Dɛ̍bi̍lūīī, a̍ A̍sāŋ, a̍ Bɛ̄tī Si̍a̍mɛ̍sī. 

60O̍ ko̍ŋ kɔ̍ɔ̍lī, ma̍ kē nda̍ vɛ̄lɛ̄ chi̍o̍o̍ŋ ŋ̄ ti᷄ŋ o̍ būŋgɛ̄ī Bɛ̍ŋnja̍mīŋ nde̍ ni᷄ŋ, lātūlu̍ a̍ 
fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ mu̍ŋ nda̍ŋ. Chi̍o̍o̍ŋ mu̍ŋ mu̍ŋ cho̍ mu᷅ŋ ni̍. 
Ɛ̄sīɔ̄ŋkɛ̍bɛ̄, a̍ A̍le̍mɛ̍tī, a̍ A̍na̍tɔ̍tī. Mɛ̄ɛ̍ fa̍u̍ fa̍u̍ wānāa̍ fu̍la̍ o̍ pūlāle̍ E̍lɔ̄ŋ nde᷅ŋ chōo̍ 
wa̍ chi̍e̍e̍ŋ nda̍ ke̍ nda̍ wo̍ŋ, ŋ̄ wa̍ tɔ̍ a̍ ŋ̄gāa̍. 

61O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Ko̍ha̍tī wo̍ chōo̍ wa̍ ā pīli̍a̍a̍, ma̍ kē nda̍ chi̍o̍o̍ŋ 
tɔ̍ o̍ būŋgɛ̄i̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ bā pāa̍le̍ŋ lē dēl lō. Ndu̍yɛ̍ chi̍o̍o̍ŋ 
mu᷅ŋ a̍ nyɔ̄ɔ̍ wūūwo̍ mɛ̄ɛ̍ nda̍ wūū nu̍a̍ā kōo̍ŋ yɛ̍ nda̍ pīɔ̍u̍ nda̍ mu̍ŋ kpɛ̍ kpɛ̍ ni̍. 

62O̍ ko̍ŋ kɔ̍ɔ̍lī, yu̍ŋgu̍la̍ fu̍la̍ o̍ pūlāle̍ Kɛ̍sīɔ̄ŋ, po̍ Li̍va̍īyo̍ chōo̍ la̍ŋ, ma̍ kē nda̍ chi̍o̍o̍ŋ 
tɔ̍ ā ŋ̄gāa̍ a̍ yu̍ŋgu̍la̍ŋ le̍nde̍ kpɛ̍ kpɛ̍ o̍ būŋgāŋ yu̍ŋgu̍la̍ŋ nda᷅ŋ lā sɔ̄la̍ wo̍ŋ ni᷄ŋ, la̍ŋ 
la̍ yɔ̍nūŋ ni̍ māā yu̍ŋgu̍ I̍sa̍a̍kā wo̍, a̍ yu̍ŋgu̍ A̍sīɛ̄ɛ̄ wo̍, a̍ yu̍ŋgu̍ Nāfi̍ta̍lī wo̍, a̍ yu̍ŋgu̍ 
Mānāa̍sē wo̍ tɛ̄ndāa̍ tɛ̄ɛ̄ŋ a̍ wa̍ o̍ būŋgɛ̄ī Ba̍a̍sīāŋnde̍ ni᷄ŋ nda̍, bā pāa̍le̍ŋ lē chāŋ 
ndo̍. 

63O̍ ko̍ŋ kɔ̍ɔ̍lī, Mɛ̍lu̍a̍lī, po̍ Li̍va̍īyo̍ ō pīlɔ̍ɔ̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, ma̍ 
kē nda̍ chi̍o̍o̍ŋ tɔ̍ a̍ mūu̍ŋ o̍ būŋgāŋ yu̍ŋgu̍la̍ŋ nda᷅ŋ lā sɔ̄la̍ wo̍ŋ ni᷄ŋ, la̍ŋ la̍ yɔ̍nūŋ 
ni̍ māā yu̍ŋgu̍ Lūbɛ᷅ŋ ndo̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ Sɛ̍bu̍lɔ̄ŋ ndo̍. 

64Mɛ̄ɛ̍ chi̍e̍e̍ŋ wāŋnda̍ I̍sɔ̄lūɛ̄ī a̍ ke̍ wānāa̍ fu̍la̍ o̍ pūlāle̍ Li̍va̍īle̍ŋ chōo̍ wa̍ wo̍ŋ, mu̍ŋ 
wa̍ mu̍ŋ ni̍, lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ mu̍ŋ nda̍ŋ. 

65Ndu̍yɛ̍ chi̍e̍e̍ŋ nda̍ ke̍ mu᷅ŋ wāŋnda̍ ha̍ā o̍ būŋgɛ̄i̍ yu̍ŋgu̍ Chu̍dā ve̍ ni᷄ŋ a̍ būŋgɛ̄i̍ 
yu̍ŋgu̍ Si̍mīɔ̄ŋ nde̍, a̍ būŋgɛ̄i̍ yu̍ŋgu̍ Bɛ̍ŋnja̍mīŋ nde̍ wo̍ŋ, le̍ nda̍ mu̍ŋ pīɔ̄ūwo̍, nyɔ̄ɔ̍ 
nda̍ wūu̍ ni̍ mɛ̄ɛ̍ nda̍ wūu̍ nu̍a̍ā kōo̍ŋ yɛ̍, le̍ sīnāa̍ chīe̍e̍ wānā o̍ wānā o̍ nɔ̍ le̍ sɔ̄lāa̍ 
wo̍. 

66-69O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Ko̍ha̍tī wo̍ chōo̍ wa̍ ā ti᷄ŋ, ma̍ kē nda̍ chi̍o̍o̍ŋ 
ŋ̄ ti᷄ŋ o̍ būŋgɛ̄i̍ yu̍ŋgu̍ E̍fi̍lūēm nde̍ ni᷄ŋ, lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ o̍ 
chi̍e̍e̍ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ ni̍. Si̍ɛ̍kɛ̄m, o̍ wa̍ o̍ lɛ̄ŋndē īpēmbūle̍ŋ 
E̍fi̍lūēm ndo̍, chi̍e̍e̍ŋ wāŋnda̍ ā nyāānūŋ le̍ vīōŋnɔ᷄ŋndo̍ wo̍ŋ ō pīlɛ̍, a̍ Kɛ̍sɛ̄ɛ̄, a̍ 
Cho̍ki̍mīām, a̍ Bɛ̄tī Ho̍lɔ̄ŋ, a̍ A̍i̍cha̍lɔ̄ŋ, a̍ Kātī Lu̍i̍mɔ̄ŋ. 

70O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Ko̍ha̍tī wo̍ chōo̍ wa̍ ā ti᷄ŋ, ma̍ kē nda̍ chi̍o̍o̍ŋ ŋ̄ 
mūu̍ŋ o̍ būŋgɛ̄i̍ yu̍ŋgu̍ Mānāa̍sē wo̍ bā pāa̍le̍ŋ lē dēl lo̍ ni̍ŋ, bā pāa̍le̍ŋ lē dēllo̍, 
lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ cho̍ 
mu᷅ŋ ni̍, A̍nɛ̄ɛ̄, a̍ Bi̍līām. 

71O̍ ko̍ŋ kɔ̍ɔ̍lī, Kɛ̍ɛ̍sīɔ̄ŋ, po̍ Li̍va̍īyo̍ ō pīlɔ̍ɔ̍, wānāa̍ fu̍la̍ o̍ yu̍ŋgu̍ ndɔ̄ɔ̍ chōo̍ wa̍, ma̍ 
ke̍ nda̍ chi̍o̍o̍ŋ ŋ̄ mūu̍ŋ o̍ būŋgɛ̄i̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ ni̍ŋ, bā pāa̍le̍ŋ lē 
chāŋndo̍, lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ nda̍ŋ o̍ chi̍e̍e̍ŋ mu̍ŋ nda̍ŋ. 
Chi̍e̍e̍ŋ mu̍ŋ mu᷅ŋ cho̍ mu᷅ŋ ni̍, Ko̍lāŋ, o̍ būŋgɛ̄ī Ba̍a̍sīāŋnde̍ŋ ni᷄ŋ, a̍ Āsi̍ta̍lɔ̍tī. 

72-73O̍ ko̍ŋ kɔ̍ɔ̍lī, ma̍ kē nda̍ chi̍o̍o̍ŋ ŋ̄ hīɔ̍ɔ̍lu̍ o̍ būŋgɛ̄i̍ yu̍ŋgu̍ I̍sa̍a̍kā ve̍ ni᷄ŋ, lātūlu̍ a̍ 
fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ 
ni̍. Kɛ̍dɛ̍sī a̍ Dābɛ̄si̍ɛ̍tī, a̍ Lu̍a̍mɔ̍tī, a̍ A̍nāīm. 

74-75O̍ ko̍ŋ kɔ̍ɔ̍lī, ma̍ kē nda̍ chi̍o̍o̍ŋ ŋ̄ hīɔ̍ɔ̍lu̍ o̍ būŋgɛ̄i̍ yu̍ŋgu̍ A̍sīɛ̄ɛ̄ ve̍ ni᷄ŋ, lātūlu̍ a̍ 
fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ 
ni̍. Ma̍sīāl, a̍ A̍bi̍dɔ̄ŋ, a̍ Hu̍kɔ̍kī, a̍ Lu̍ɛ̍ho̍bī. 

76O̍ ko̍ŋ kɔ̍ɔ̍lī, chi̍e̍e̍ŋ nda̍ ke̍ nda̍ o̍ būŋgɛ̄i̍ yu̍ŋgu̍ Nāfi̍ta̍lī ye̍ ni᷄ŋ ndo̍ŋ mu̍ŋ cho̍ 
mu᷅ŋ ni̍ lātūlu̍ a̍ fo̍ndāŋndā chɔ̄lūa̍a̍ ā kūā di̍o̍la̍ŋ nda̍ŋ o̍ chi̍e̍e̍ŋ mu̍ŋ nda̍ŋ, Kɛ̍dɛ̍sī 
o̍ būŋgɛ̄ī Kāli̍līve̍ ni᷄ŋ, a̍ Ha̍mɔ̄ŋ, a̍ Kīlīa̍a̍tīm. 

77O̍ ko̍ŋ kɔ̍ɔ̍lī, Mɛ̍lu̍a̍tī, po̍ Li̍va̍īyo̍ ō pīlɔ̍ɔ̍, wānāa̍ fu̍la̍ o̍ yu̍ŋgu̍ ndɔ̄ɔ̍ chōo̍ wa̍, ma̍ 
kē nda̍ chi̍o̍o̍ŋ ŋ̄ mūu̍ŋ o̍ būŋgɛ̄i̍ yu̍ŋgu̍ Sɛ̍bu̍lɔ̄ŋ nde̍ ni᷄ŋ, lātūlu̍ a̍ fo̍ndāŋndā 
chɔ̄lūa̍a̍ ā kūā di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ ni̍. Lūīmɔ̍nɔ̄, 
a̍ Ta̍bɔ̄ɔ̄. 

78-79O̍ ko̍ŋ kɔ̍ɔ̍lī, ma̍ kē nda̍ chi̍o̍o̍ŋ ŋ̄ hīɔ̍ɔ̍lu̍ o̍ būŋgɛ̄i̍ Lūbɛ᷅ŋ nde̍ ni᷄ŋ, Chɔ̍ɔ̍dāŋ 
le̍e̍lōo̍, Chɛ̄lu̍i̍kō i̍kɛ̍i̍, bā pāa̍le̍ŋ lē chāŋndo̍, lātūlu̍ a̍ fo̍ndāŋndā chɔ̄lūa̍a̍ ā kūā 
di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ ni̍. Bɛ̍sɛ̄ɛ̄ o̍ lɛ̄ŋndē 
dɛ̍ŋgbɛ̍le̍ŋ o̍ pēmbo᷄ŋ chōo̍, a̍ Cha̍hi̍sāā, a̍ Kɛ̍dɛ̍mɔ̍tī, a̍ Mɛ̄fa̍a̍tī. 

80-81O̍ ko̍ŋ kɔ̍ɔ̍lī, ma̍ ke̍ nda̍ chi̍o̍o̍ŋ ŋ̄ hīɔ̍ɔ̍lu̍ o̍ būŋgɛ̄i̍ yu̍ŋgu̍ Ka̍a̍dī ve̍ ni᷄ŋ, lātūlu̍ a̍ 
fo̍ndāŋndā chɔ̄lūa̍a̍ ā kūā di̍o̍la̍ŋ o̍ chi̍e̍e̍ŋ mu̍ŋ nda̍ŋ. Chi̍e̍e̍ŋ mu̍ŋ mu̍ŋ cho̍ mu᷅ŋ 
ni̍. Lu̍a̍mɔ̍tī o̍ būŋgɛ̄ī Ki̍li̍a̍a̍dīve̍ ni᷄ŋ, a̍ Ma̍ha̍nēm, a̍ Hɛ̍si̍bɔ̄ŋ, a̍ Cha̍sɛ̄ɛ̄. 

Ko̍lo̍ni̍kō Tāso̍o̍ 7 

A̍ wānāa̍ fu̍la̍ o̍ pūlāle̍ Is̍a̍a̍kā le̍ŋ chōo̍ wa̍ o̍kɔɔ̄ ̄
1I̍sa̍a̍kā ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ nda̍ cho̍ ha̍ā ni̍, To̍lā, a̍ Pu̍a̍ā, a̍ 
Cha̍si̍u̍bī, a̍ Si̍mi̍lɔ̄ŋ. 

2To̍lā, po̍ I̍sa̍a̍kā wo̍ ō pīlɔ̍ɔ̍, ndu̍ o̍o̍ nɔ̍ pūa̍a̍ ā ŋɔ᷄mpu᷅m, pūa̍a̍ ka̍ŋ nda̍ cho̍ ha̍ā ni̍. 
Yu̍u̍sī, a̍ Lūɛ̄fa̍i̍yāā, a̍ Chɛ̍lu̍i̍yɛ̄, a̍ Cha̍māī, a̍ I̍bi̍sām, a̍ Si̍ɛ̍mūɛ̄l. Pūa̍a̍ ha̍ā nda̍ wa̍ 
yu̍ŋgu̍la̍ ndāla̍ŋ bōlle̍ fūlāa̍ o̍ pūlāle̍ To̍lā le̍ŋ chōo̍ ni̍. Ndu̍yɛ̍ vɛ̍lɛ̄ ā wā ku̍u̍ba̍a̍ 
tɔ̍wa̍a̍ bɛ̍ndū. A̍ bōōndi̍i̍ Dēēve̍ wa᷄ māsā bɛ̍ndōo̍ I̍sɔ̄lūɛ̄ī ye̍, pūa̍a̍ ku̍u̍ba̍a̍ fu̍la̍ o̍ 

pūlāle̍ To̍lā le̍ŋ chōo̍ wa̍, lātūlu̍ a̍ yu̍ŋgu̍la̍ ndāla̍ŋ ā wa̍ fa̍ū fa̍ū wāa̍la̍ŋ bi̍dīi̍ŋ, a̍ lā 
tīɔ̍ɔ̍ŋ, a̍ kɛ̄mɔ̄ɔ̍ lē ŋɔ᷄mpu᷅m (22,600). 

3Yu̍u̍sī, po̍ To̍lā wo̍ ō pīlɔ̍ɔ̍, ndu̍ pōo̍ ō pīlɛ̍ kpe̍ ndu̍ o̍o̍ ve̍lū ni̍, dīōla̍ŋ āā Īsīlu̍a̍ha̍yā. 
Īsīlu̍a̍ha̍yā ko̍ŋ yɛ̍ ndu̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ nda̍ cho̍ ha̍ā ni̍, Ma̍i̍kɛ̄l, 
a̍ Ōbāda̍yā, a̍ Cho̍wɛ̄ɛ̄, a̍ Īsīha̍yā. Ndu̍yɛ̍ pūa̍a̍ ndūa̍a̍ ha̍ā kpo̍u̍, bōlīī lāyu̍ŋgu̍e̍i̍ nda̍ 
wa̍ o̍ yu̍ŋgu̍la̍ ndāla̍ŋ chōo̍ ni̍. 

4Pūa̍a̍ Īsīlu̍a̍ha̍yā wa̍ ha̍ā, nda̍ a̍a̍ nɔ̍ lāāndūa̍a̍ ta̍u̍ ta̍u̍, ndu̍yɛ̍ ma̍ vīālū chūāūwa̍ 
ta̍u̍ a̍ nda̍. Mɛ̄ɛ̍ nyɛ̄ ko̍ŋ to̍sa̍ ni̍ ma̍ nɔ̍ pūa̍a̍ chɔ̄ūwa̍ wāa̍la̍ŋ be̍le̍-ya̍a̍ a̍ lā ŋɔ᷄mpu᷅m 
(36,000), fūlāa̍ o̍ pūlālē ndāle̍ŋ chōo̍. 

5Mɛ̄ɛ̍ fa̍ū fa̍ū o̍ yu̍ŋgu̍ I̍sa̍a̍kā wo̍ chōo̍, nda̍ a̍a̍ nɔ̍ ku̍u̍ba̍a̍ chɔ̄ūwa̍ wāa̍la̍ŋ be̍le̍-
ŋɔ̍ma̍a̍ a̍ lā ŋɔ᷄mmɛ̍ū (87,000), ā dīōlā ndāla̍ŋ lā wa̍ lā pōōnyīāā a̍ yu̍ŋgu̍la̍ ndāla̍ŋ 
kpɛ̍ kpɛ̍ wa̍. 

A̍ wānāa̍ fu̍la̍ o̍ pūlāle̍ Bɛŋ̍nja̍mīŋ a̍ o̍ pūlāle̍ Da᷅ŋ nde̍ŋ chōo̍ wa̍ o̍kɔɔ̄ ̄
6Bɛ̍ŋnja̍mīŋ ndu̍ o̍o̍ ve̍lū pūa̍a̍ ā yāa̍, nda̍ cho̍ ha̍ā ni̍. Bɛ̍lā, a̍ Bɛ̍chā, a̍ Chɛ̍di̍yāā. 

7Bɛ̍lā, po̍ Bɛ̍ŋnja̍mīŋ ndo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā ŋūɛ̍ɛ̍nu̍, pūa̍a̍ ka̍ŋ nda̍ cho̍ 
ha̍ā ni̍. Ɛ̍si̍bɔ̄ŋ, a̍ Yu̍u̍sī, a̍ Yu̍sīɛ̄l, a̍ Chɛ̄lūīmo̍tī, a̍ I̍lūī. Ndu̍yɛ̍ pūa̍a̍ ha̍ā nda̍ wā 
yu̍ŋgu̍la̍ŋ ndāla̍ŋ chīla̍ŋ o̍ būŋgɛ̄ī kēŋ ni᷄ŋ ni̍. Ndu̍yɛ̍ vɛ̍lɛ̄, ā wa̍ so̍vɛ̄i̍ya̍a̍ tɔ̍ɔ̍wa̍a̍ 
bɛ̍ndū. Wānāa̍ fu̍la̍ o̍ pūlāle̍ ndā le̍ŋ chōo̍ wa̍ ā wa᷄ wāa̍la̍ŋ bi̍dīi̍ŋ a̍ lā tīɔ̍ɔ̍ŋ, a̍ ŋ̄wāŋ 
be̍le̍-ya̍a̍ a̍ ā hīɔ̍ɔ̍lu̍ (22,034). Nda̍ kpo̍u̍ ā wa᷄ ā bɛ̄ndāā le̍ kɔ̄l ā wāa̍ o̍ chɔ̄ū. 

8O̍ ko̍ŋ kɔ̍ɔ̍lī, Bɛ̍chā, po̍ Bɛ̍ŋnja̍mīŋ ndo̍ ō pīlɔ̍ɔ̍, ndu̍ bɛ̍ɛ̍ ndu̍ o̍o̍ ve̍lū pūa̍a̍ ā 
ŋɔ̄ma̍hīɔ̍ɔ̍lu̍. Pūa̍a̍ ka̍ŋ nda̍ cho̍ ha̍ā ni̍, Sɛ̍mi̍lūāā, a̍ Cho̍wa̍sī, a̍ Ɛ̄li̍a̍a̍sā, a̍ Ɛ̄li̍o̍nāī, a̍ 
O̍mi̍lī, a̍ Chɛ̄lūīma̍yā, a̍ Ābi̍chā, a̍ A̍na̍tɔ̍tī, a̍ A̍li̍mɛ̍tī. 

9Pūa̍a̍ chɔ̄ūwāā ku̍u̍ba̍a̍ fu̍la̍ o̍ yu̍ŋgu̍la̍ pūa̍a̍ ha̍ā chōo̍, ndu̍yɛ̍ ma̍ wā bōlīī 
lāyu̍ŋgu̍e̍i̍ o̍ yu̍ŋgu̍la̍ ndāla̍ŋ chōo̍ mi̍ dīōlā ndāla̍ŋ lā wā lā pōōnyīāā a̍ yu̍ŋgu̍la̍ 
nda̍la̍ŋ nda̍, ā wa᷄ fa̍ū fa̍ū wāa̍la̍ŋ bi̍dīi̍ŋ, a̍ kɛ̄mɔ̄ɔ̍ lē dīi̍ŋ (20,200). Nda̍ kpo̍u̍ ā wa̍ 
ā bɛ̄ndāā le̍ kɔ̄l ā wāā o̍ chɔ̄ū. 

10Chɛ̍di̍yāā, po̍ Bɛ̍ŋnja̍mīŋ ndo̍ ō pīlɔ̍ɔ̍ ndu̍ ndu̍ o̍o̍ ve̍lū pōo̍ ō pīlɛ̍, dīōla̍ŋ āā, 
Bi̍li̍hāŋ. Bi̍li̍hāŋ ko̍ŋ yɛ̍, ndu̍ o̍o̍ ve̍lū pūa̍a̍ ā ŋɔ᷄mmɛ̍ū, pūa̍a̍ ka̍ŋ nda̍ cho̍ ha̍ā ni̍. 
Chɛ̍hu̍sī, a̍ Bɛ̍ŋnja̍mīŋ, a̍ I̍hu̍dī, a̍ Chɛ̄na̍a̍nā, a̍ Sɛ̍tāŋ, a̍ Ta̍a̍sī, a̍ Āhīsi̍a̍hāā. 

11Ndu̍yɛ̍ pūa̍a̍ Chɛ̍di̍yāā wa̍ ha̍ā kpo̍u̍ bōlīī lāyu̍ŋgu̍e̍i̍ nda̍ wa̍ o̍ yu̍ŋgu̍la̍ ndāla̍ŋ 
chōo̍ ni̍. Ndu̍yɛ̍ ā wa᷄ ku̍u̍ba̍a̍ chɔ̄ūwāā tɔ̍ɔ̍ bɛ̍ndū. Pūa̍a̍ fu̍la̍ o̍ pūlāle̍ ndāle̍ŋ chōo̍ 
wa̍, ā wa̍ fa̍ū fa̍ū wāa̍la̍ŋ tɔ̍ a̍ lā ŋɔ᷄mmɛ̍ū a̍ kɛ̄mɔ̄ɔ̍ lē dīi̍ŋ (17,200). Ndu̍yɛ̍ nda̍ kpo̍u̍ 
ā wa᷄ ā bɛ̄ndāā le̍ kɔ̄l ā wāā o̍ chɔ̄ū. 

12Si̍u̍pīm ni̍, a̍ Hu̍pīm, o̍ yu̍ŋgu̍ I̍lūī vī chōo̍, fūlāa̍ o̍ būŋgɛ̄i̍ yu̍ŋgu̍ Bɛ̍ŋnja̍mīŋ ndo̍ 
chōo̍. Da᷅ŋ ndu̍ ndu̍ o̍o̍ ve̍lū pōo̍ ō pīlɛ̍, dīo̍la̍ŋ āā, Hu̍sīm. 

A̍ wānāa̍ fu̍la̍ o̍ pūlāle̍ Nāfit̍a̍lī le̍ŋ chōo̍ wa̍ o̍kɔɔ̄ ̄

13Nāfi̍ta̍lī ndu̍ o̍o̍ ve̍lū pūa̍a̍ ā hīɔ̍ɔ̍lu̍. Pūa̍a̍ ka̍ŋ nda̍ cho̍ ha̍ā ni̍. Cha̍hi̍sīɛ̄ɛ̄, a̍ Ku̍nī, 
a̍ Chɛ̍sā, a̍ Si̍a̍lūm. Pūa̍a̍ ha̍ā māmā nda̍ wa̍ Bi̍li̍hāā ni̍. 

A̍ wānāa̍ fu̍la̍ o̍ pūlāle̍ Mānāa̍sēle̍ŋ chōo̍ wa̍ o̍kɔɔ̄ ̄
14Mānāa̍sē ndu̍ o̍o̍ nɔ̍ la̍nɔ̍ pɔ̍mbɔ̄ɔ̍, mbo̍ vīlūl ndu̍ pōo̍ dīōla̍ŋ āā, A̍si̍lūɛ̄ɛ̄. O̍ ko̍ŋ 
kɔ̍ɔ̍lī, mbo̍ vīlūl ndu̍ vɛ̄lɛ̄ pōo̍ dīōla̍ŋ āā, Māka̍yā. Māka̍yā yɛ̍, ndu̍ ve̍lū Ki̍li̍a̍a̍dī ni̍. 

15O̍ ko̍ŋ kɔ̍ɔ̍lī, mi̍ Māka̍yā o̍ pu̍u̍lūl Hu̍pīm a̍ Si̍u̍pīm lāāndūa̍a̍. Māka̍yā ndu̍ o̍o̍ nɔ̍ 
yēmāa̍ dīōla̍ŋ āā, Ma̍a̍kāā. O̍ ko̍ŋ, mi̍ Māka̍yā vi̍a̍lū vɛ̄lɛ̄ po̍ di̍i̍ŋ ndɔ̄ɔ̍ dīōla̍ŋ āā, 
Sɛ̄lōfɛ̍ha̍dī. Ndu̍yɛ̍, Sɛ̄lōfɛ̍ha̍dī ko̍ŋ yɛ̍, wāŋ lāāndūa̍a̍ ko̍ni̍ ndu̍ ndu̍ o̍o̍ ve̍lū ni̍. 

16O̍ ko̍ŋ kɔ̍ɔ̍lī, mi̍ Ma̍a̍kāā, la̍nɔ̍ɔ̍, Māka̍yā o̍ vi̍a̍lū pūa̍a̍ ā ŋīɔ̍ɔ̍ŋ. Po̍ ndɔ̄ɔ̍ ō pīlɔ̍ɔ̍ 
dīōla̍ŋ āā Pɛ̍lu̍ɛ̍sī. Pɔ̄mbɔ̄ ndɔ̄ ndu̍ ma̍ kē ndu̍ dīōla̍ŋ āā, Si̍ɛ̍lu̍ɛ̍sī. Pɛ̍lu̍ɛ̍sī ve̍lū 
Yu̍lām nda̍ Lu̍a̍kɛ̄m ni̍. 

17Yu̍lām, po̍ Pɛ̍lu̍ɛ̍sī wo̍ mbo̍ vīālū pōo̍ dīōla̍ŋ āā Bɛ̍dāŋ. Ki̍li̍a̍a̍dī, po̍ Māka̍yā wo̍, 
ndu̍ yɔ̍nūŋ māā po̍ māmā Mānāa̍sē wo̍ ni̍, wānāa̍ fu̍la̍ o̍ pūlālē ndɔ̄le̍ŋ chōo̍ wa̍ 
nda̍ wa̍ ka̍ŋ ni̍. 

18Ki̍li̍a̍a̍dī ndu̍ o̍o̍ nɔ̍ yēmāa̍, dīōla̍ŋ āā, Hāmīmōlɛ̄chɛ̍tī. Hāmīmōlɛ̄chɛ̍tī ko̍ŋ yɛ̍ 
mbo̍ vīālū pūa̍a̍ ā yāa̍, nda̍ yɔ̍nūŋ ni̍ māā I̍si̍hɔ̍dī, a̍ Ābīɛ̍ɛ̍sā, a̍ Ma̍a̍lāā. 

19Po̍ pi᷅lɛ̍ wa̍ dīōla̍ŋ āā Si̍ɛ̍mi̍dā. Ndu̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ yɔ̍nūŋ ni̍ māā 
A̍hīāŋ, a̍ Si̍ɛ̍kɛ̄m, a̍ Li̍ki̍hī, a̍ A̍nīām. 

A̍ wānāa̍ fu̍la̍ o̍ pūlāle̍ E̍fil̍ūēmnde̍ŋ chōo̍ wa̍ o̍kɔɔ̄ ̄
20Wānāa̍ fu̍la̍ pūlāle̍ E̍fi̍lūēmnde̍ŋ chōo̍ wa̍, nda̍ cho̍ ha̍ā ni̍. E̍fi̍lūēm ndu̍ o̍o̍ ve̍lū 
pōo̍ ō pīlɛ̍ dīōla̍ŋ āā, Sīūtɛ̍lāā. Sīūtɛ̍lāā ve̍lū Bɛ̍lu̍ɛ̍dī ni̍, Bɛ̍lu̍ɛ̍dī ve̍lū Ta̍ha̍tī ni̍, 
Ta̍ha̍tī ndu̍ ve̍lū Īlīa̍a̍dāā ni̍, Īlīa̍a̍dāā ndu̍ ve̍lū Ta̍ha̍tī ni̍, 

21Ta̍ha̍tī ve̍lū Sa̍ba̍dī, Sa̍ba̍dī ve̍lū Sīūtɛ̍lāā. E̍fi̍lūēm ndu̍ o̍o̍ ve̍lū vɛ̄lɛ̄ pūa̍a̍ che᷅le̍ŋ 
ā ŋīɔ̍ɔ̍ŋ, ō pīlɔ̍ɔ̍ dīōla̍ŋ āā E̍sɔ̄, ō pīlɔ̍ɔ̍ dīōla̍ŋ āā, Īli̍a̍a̍dī. O̍ wa̍ te̍le̍ŋ pi᷅lɛ̍, mi̍ pūa̍a̍ 
ha̍ā ā kūā le̍ chɔ̄lūāā pi̍la̍a̍ chīīmbūūwo̍ wo̍ o̍ būŋgɛ̄ī Ka̍a̍dī ve̍ ni᷄ŋ, kɛ̍ mi̍ wāŋnda̍ 
Ka̍a̍dī a̍ dīī nda̍. 

22Mɛ̄ɛ̍ nda̍ dīī pūa̍a̍ ha̍ā, mi̍ E̍fi̍lūēm fi̍nyā ndā o̍ cha᷅ŋ le̍ pālɛ̍i̍ fa̍ŋgā. O̍ ko̍ŋ, mi̍ 
wānāya᷅ŋ ndɔ᷄ŋ hūŋ le̍ mā nyɔ̄ɔ̄lu̍ ndu̍. 

23O̍ ko̍ŋ kɔ̍ɔ̍lī, mi̍ E̍fi̍lūēm bɔ̍ŋā vɛ̄lɛ̄ nɔ̄ɔ̍ nda̍ la̍a̍ndɔ̄, mi̍ la̍a̍ndɔ̄ chu̍ā yo᷄llo̍ mbo̍ 
vīālū pōo̍. Mi̍ E̍fi̍lūēm ke᷅ po̍ ndɔ̄ ko̍ŋ dīōla̍ŋ āā, Bɛ̄lu̍i̍yā. Kāni̍ fo̍ndōle̍, le̍ mɛ̄ɛ̍ pōo̍ 
ho̍ō ō vēlu᷄ŋ a̍ te̍le̍ŋ dɛ̍nɛ̍ pa̍lāa̍ ō wa̍ o̍ yu̍ŋgu̍ ndāa̍ chōo̍ wo̍ yɛ̍. 

24E̍fi̍lūēmndo̍ ho̍ō, ndu̍ o̍o̍ vɛ̄lɛ̄ wānā la̍nɔ̍ɔ̍ dīōla̍ŋ āā, Si̍ɛ̍ɛ̍lūā. Si̍ɛ̍ɛ̍lūā ko̍ŋ ndu̍ 
ta̍ŋgu̍l chi̍o̍o̍ŋ Bɛ̄tī Ho̍lɔ̄ŋ bā lūāŋ ndo̍ a̍ bā tōūwo̍ ni̍, a̍ Yūsɛ̄ŋ Si̍ɛ̍ɛ̍lūā. 

25Ndu̍yɛ̍ E̍fi̍lūēm ndu̍ o̍o̍ ve̍lū vɛ̄lɛ̄ po̍ che᷅le̍ŋ dīōla̍ŋ āā, Lu̍ɛ̍fāā. Lu̍ɛ̍fāā ko̍ŋ yɛ̍, 
wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ nda̍ cho̍ ha̍ā ni̍. Lu̍ɛ̍si̍ɛ̍fī, ndu̍ ve̍lū Tɛ̍lāā ni̍, 
Tɛ̍lāā ndu̍ ve̍lū Ta̍hāŋ ni̍, 

26Ta̍hāŋ ndu̍ ve̍lū La̍dāŋ ni̍, La̍dāŋ ndu̍ ve̍lū Āmi̍hu̍dī, Āmi̍hu̍dī ndu̍ ve̍lū Īlīsi̍a̍mā 
ni̍, 

27Īlīsi̍a̍mā ndu̍ ve̍lū Nu᷅ŋ ni̍, Nu᷅ŋ ndu̍ ve̍lū Chɔ̄ɔ̍sūāā ni̍. 

28O̍ ko̍ŋ kɔ̍ɔ̍lī, wānāa̍ fu̍la̍ ha̍ā o̍ pūlāle̍ E̍fi̍lūēmnde̍ŋ chōo̍ wa̍, fo̍ndāŋ ndā ndāla̍ 
nda̍ wa̍ īchāli̍ a̍ nyɛ̄m nda᷄ŋ nda̍ŋ ki̍ɔ̍ɔ̍ŋ nda̍ la̍ŋ la̍ cho̍ la᷅ŋ ni̍. Bɛ̍tɛ̄ɛ̄l chīe̍e̍ a̍ 
sɔ̄ndɔ̄kɔ̍lta̍ ba̍lu̍ ndu̍ la̍ŋ, mbo̍ kūā le̍nde̍ ha̍a̍a̍ a̍ Na̍a̍lūāŋ bā pāa̍le̍ŋ lē chāŋ ndo̍, a̍ 
Kɛ̍sɛ̄ɛ̄ bā pāa̍le̍ŋ lē dēl lo̍, a̍ sɔ̄ndɔ̄kɔ̍ltā ba̍lu̍ ndu̍ la̍ŋ. Ma̍ chāl vɛ̄lɛ̄ Si̍ɛ̍kɛ̄m a̍ A̍yāā 
chīe̍e̍, a̍ sɔ̄ndɔ̄kɔ̍ltā ba̍lu̍ mu̍ŋ nda̍ŋ. 

29O̍ ko̍ŋ kɔ̍ɔ̍lī, wānāa̍ fu̍la̍ o̍ pūlāle̍ Mānāa̍sēle̍ŋ chōo̍ wa̍, chi̍e̍e̍ŋ nda̍ wa᷄ īchāli̍ la̍ŋ 
la̍ŋ la̍ cho̍ la᷅ŋ ni̍. Bɛ̄tī Si̍āŋ chīe̍e̍, a̍ Tāāna̍kī, a̍ Mɛ̍ki̍dɔ̄ɔ̄, a̍ Dɔ̍ɔ̄ a̍ sɔ̄ndɔ̄kɔ̍ltā ba̍lu̍ 
mu̍ŋ nda̍ŋ. Chōo̍sɛ̍ po̍ Che̍kɔ̍pū wo̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ ki̍nɛ̍i̍, o̍ 
chi̍o̍o̍ŋ mu᷅ŋ wa̍ īchāli̍ ni̍. 

A̍ wānāa̍ fu̍la̍ o̍ pūlāle̍ A̍sā le̍ŋ chōo̍ wa̍ o̍kɔɔ̄ ̄
30Wānāa̍ fu̍la̍ o̍ pūlāle̍ A̍sīɛ̄ɛ̄ le̍ŋ chōo̍ wa̍, nda̍ cho̍ ha̍ā ni̍. A̍sīɛ̄ɛ̄ ndu̍ o̍o̍ ve̍lū pūa̍a̍ 
ā hi̍ɔ̍ɔ̍lu̍, pūa̍a̍ ka̍ŋ nda̍ cho̍ ha̍a̍ ni̍. I̍mi̍nā, a̍ I̍si̍vāā, a̍ I̍si̍vī, a̍ Bɛ̄lu̍i̍yā. Mbo̍ vīālū vɛ̄lɛ̄ 
wānā la̍nɔ̍ɔ̍ dīōla̍ŋ āā Sɛ̍lūā. 

31Bɛ̄lu̍i̍yā, po̍ A̍sā wo̍, ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, pūa̍a̍ ka̍ŋ nda̍ cho̍ ha̍ā ni̍. Hɛ̍bā, a̍ 
Ma̍li̍kīɛ̄l. Ma̍li̍kīɛ̄l ko̍ŋ ndu̍ ke̍lū Bɛ̍sa̍i̍tī chīe̍e̍ ni̍. 

32Hɛ̍bā, po̍ Bɛ̄lu̍i̍yā wo̍, ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ nda̍ cho̍ ni̍. Cha̍fi̍lɛ̍tī, a̍ 
Si̍o̍mā, a̍ Ho̍tām. Mbo̍ vīālū vɛ̄lɛ̄ wānā la̍nɔ̍ɔ̍ dīōla̍ŋ āā Su̍a̍ā. 

33Cha̍fi̍lɛ̍tī, po̍ Hɛ̍bā wo̍, ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ nda̍ cho̍ ha̍ā ni̍. Pa̍sa̍kī, 
a̍ Bi̍mi̍hāā, a̍ A̍si̍va̍tī. 

34Si̍o̍mā, po̍ Hɛ̍bā wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ nda̍ cho̍ ha̍ā 
ni̍. Lo̍hi̍kāā, a̍ Chɛ̍hu̍bāā, a̍ A̍lūām. 

35Ho̍tām, po̍ Hɛ̍bā wo̍ ō pīlɔ̍ɔ̍, ndu̍ bɛ̍ɛ̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍, pūa̍a̍ ka̍ŋ nda̍ 
cho̍ ha̍ā ni̍. So̍fāā, a̍ I̍mi̍nāā, a̍ Sīɛ̄lɛ̍sī, a̍ A̍māl. 

36So̍fāā, po̍ Ho̍tāmndo̍, pūa̍a̍ o̍ ve̍lū wa̍ nda̍ cho̍ ha̍ā ni̍. Su̍a̍ā, a̍ Ha̍nɛ̍fā, a̍ Si̍a̍ūl, a̍ 
Bɛ̍lūī, a̍ I̍mi̍lūā, 

37a̍ Bɛ̍sā, a̍ Ho̍dī, a̍ Si̍a̍mɛ̄ɛ̄, a̍ Si̍li̍sīāā, a̍ I̍ti̍lūāŋ, a̍ Bɛ̍ɛ̍lūā. 

38Po̍ pi᷅lɛ̍ wa̍ dīōla̍ŋ āā Chɛ̍tɛ̄ɛ̄, pūa̍a̍ o̍ ve̍lū wa̍ nda̍ cho̍ ha̍ā ni̍. Chɛ̍fu̍nɛ̄ɛ̄, a̍ Pi̍si̍pā, 
a̍ A̍lūā. 

39Po̍ pi᷅lɛ̍ wa̍ vɛ̄lɛ̄ dīōla̍ŋ āā Yu̍lā, pūa̍a̍ o̍ ve̍lū wa̍ nda̍ cho̍ ha̍ā ni̍. A̍lūāā, a̍ Ha̍a̍nīɛ̄ɛ̄, 
a̍ Lu̍i̍sīā. 

40Pūa̍a̍ ha̍ā kpo̍u̍, o̍ pūlāle̍ A̍sīɛ̄ɛ̄ le̍ŋ chōo̍ nda̍ fūla̍ ni̍. Nda̍ wa̍ yu̍ŋgu̍la̍ ndāla̍ŋ bōlle̍ 
ni̍. Ndu̍yɛ̍ ma̍ wā ku̍u̍ba̍a̍ chɔ̄ūwāā bɛ̄ndūa̍a̍ fu̍la̍ tɔ̍ɔ̍. Ndu̍yɛ̍ mi̍ wāŋnda̍ kē nda̍ 
bɛ̄ɛ̄le̍ŋ māā wānāā bɛ̄ndū o̍ yu̍ŋgu̍la̍ ndāla̍ŋ chōo̍. Mɛ̄ɛ̍ fa̍u̍ fa̍u̍ pūa̍a̍ fu̍la̍ o̍ yu̍ŋgu̍ 

A̍sīɛ̄ɛ̄ wo̍ chōo̍, ma̍ wā ā bɛ̄ndāā le̍ kɔ̄l ā wāā o̍ chɔ̄ū wa̍, ā wa̍ wāa̍la̍ŋ bi̍dīi̍ŋ a̍ lā 
ŋɔ᷄mpu᷅m (26,000). 

Ko̍lo̍ni̍kō Tāso̍o̍ 8 

Wānāa̍ fu̍la̍ o̍ pūlāle̍ Bɛŋ̍nja̍mīŋnde̍ŋ chōo̍ wa̍ ā pīlia̍̍a̍ 
1Bɛ̍ŋnja̍mīŋ ndu̍ o̍o̍ ve̍lū pūa̍a̍ ā ŋūɛ̍ɛ̍nu̍. Po̍ ndɔ̄ ta̍so̍o̍ wa̍ Bɛ̍lā ni̍, ō dīi̍ŋ ndɔ̄ɔ̍ wa̍ 
A̍si̍bɛ̄ɛ̄l ni̍, ō ya̍a̍ ndɔ̄ɔ̍ wa̍ A̍ha̍lūāā ni̍, 

2ō hi̍ɔ̍ɔ̍lo̍o̍ wa̍ No̍hāā ni̍, ō ŋūɛ̍ɛ̍no̍o̍ wa̍ La̍fāā ni̍. 

3Bɛ̍lā, po̍ ta̍se̍ Bɛ̍ŋnja̍mīŋ ndo̍ pūa̍a̍ o̍ ve̍lū wa̍ nda̍ cho̍ ha̍ā ni̍. A̍dā, a̍ Kɛ̍lūāā, a̍ 
Ābi̍hūdī, 

4a̍ A̍bi̍sūā, a̍ Na̍a̍māŋ, a̍ A̍ho̍wāā, 

5a̍ Kɛ̍lūā, a̍ Si̍ɛ̍fu̍fāŋ, a̍ Hɔ̍lūām. 

6-7Po̍ pi᷅lɛ̍ wa̍ dīōla̍ŋ āā I̍hu̍dī, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, nda̍ cho̍ ha̍ā 
ni̍. Na̍a̍māŋ, a̍ A̍hi̍chā, a̍ Kɛ̍lūā. Pūa̍a̍ ha̍ā nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ ndāla̍ŋ 
chōo̍ ni̍, ndu̍yɛ̍ ma̍ wā īchāli̍ Ɛ̄sīɔ̄ŋkɛ̍bɛ̄. Kɛ̍ ma̍ bīī nda̍ ma̍ kūā a̍ nda̍ o̍ bīyɔ̄ɔ̍ ni᷄ŋ 
Ma̍na̍ha̍tī chīe̍e̍. Kɛ̍lūā wo̍ ho̍ō, ndu̍ nda̍ sīmi̍ chāāŋāā ndūa̍a̍ lāchī, le̍ kɔ̄la̍ŋ a̍ nda̍ 
o̍ bīyɔ̄ɔ̍ ni᷄ŋ ni̍. Kɛ̍lūā wo̍ ho̍ō ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, nda̍ yɔ̍nūŋ māā Yu̍u̍sā nda̍ 
A̍hi̍hu̍dī. 

8-9Po̍ pi᷅lɛ̍ wa̍ dīōla̍ŋ āā Si̍a̍ha̍lūēm, ndu̍ o̍o̍ nɔ̍ lāāndūa̍a̍ ā ŋi̍ɔ̍ɔ̍ŋ, nda̍ yɔ̍nūŋ ni̍ māā 
Hu̍sīm nda̍ Ba̍a̍lūā. Kɛ̍ mbo̍ kɛ̄ɛ̄ nda̍, mbo̍ kɔ̍ cha̍lnu᷄ŋ o̍ lɛ̄ŋndē Mo̍wa̍bīle̍ŋ ni᷄ŋ. O̍ 
ko̍ŋ kɔ̍ɔ̍lī, mbo̍ chūā la̍nɔ̍ chēle̍ŋ o̍ nɔ̄ɔ̍ ni᷄ŋ dīōla̍ŋ āā Ho̍dɛ̍sīī, ma̍ vīālū pūa̍a̍ ā 
ŋɔ᷄mmɛ̍ū, pūa̍a̍ ka̍ŋ nda̍ cho̍ ha̍ā ni̍. Cho̍ba̍bī, a̍ Si̍bīā, a̍ Mɛ̍sīā, a̍ Ma̍li̍kām, 

10a̍ Chɛ̍u̍sī, a̍ Sa̍kīāā, a̍ Mɛ̍māā. Ndu̍yɛ̍ pūa̍a̍ ha̍ā ki̍nɛ̍i̍, bōllīī lāyu̍ŋgu̍e̍i̍ nda̍ wa̍ o̍ 
yu̍ŋgu̍la̍ ndāla̍ŋ chōo̍ ni̍. 

11Si̍a̍ha̍lūēm, ndo̍ ho̍ō, lāāndūāā o̍ kɛ̍ɛ̍ ka̍ŋ nda̍ ō pīlɔ̍ɔ̍, ndu̍ yɔ̍nūŋ ni̍ māā Hu̍sīm, 
mi̍ nda̍ā vi̍a̍lū pūa̍a̍ ā ŋīɔ̍ɔ̍ŋ nda̍ ndu̍, pūa̍a̍ ka̍ŋ nda̍ cho̍ ha̍ā ni̍. A̍bi̍tūū nda̍ Ɛ̄li̍pāāl. 

12Ɛ̄li̍pāāl, po̍ Si̍a̍ha̍lūēm ndo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā yāa̍, pūa̍a̍ ka̍ŋ nda̍ cho̍ 
ha̍ā ni̍. Ɛ̍bā, a̍ Mi̍sīām, a̍ Si̍ɛ̍mɛ̍dī. Si̍ɛ̍mɛ̍dī, Ɛ̄li̍pāāl po̍ ndɔ̄ɔ̍ ō pīlɔ̍ɔ̍, ndu̍ ta̍ŋgu̍l 
chi̍o̍o̍ŋ mu᷅ŋ ni̍, O̍nō, a̍ Lɔ̍dī a̍ sɔ̄ndɔ̄kɔ̍ltā ba̍lu̍ mu̍ŋ nda̍ŋ. 

Wānāa̍ fu̍la̍ o̍ yu̍ŋgu̍ Bɛŋ̍nja̍mīŋndo̍ chōo̍ ā pīlia̍̍a̍ a̍ wa̍ īchāli ̍Ka̍tī a̍ A̍ic̍ha̍lɔŋ̄ nda̍ 
13Bɛ̄lu̍i̍yā nda̍ Si̍ɛ̍mā, nda̍ wa̍ yu̍ŋgu̍la̍ ndāla̍ wa̍ A̍i̍cha̍lɔ̄ŋ chīe̍e̍ la̍ŋ bōlle̍ ni̍. Wānāa̍ 
wa̍ o̍ būŋgɛ̄ī Ka̍tī ve̍ ni᷄ŋ nda̍ ma̍ tūāū wānāa̍ kāŋ ma̍ kɔ̍ cha̍lnu᷄ŋ ndo̍ŋ. 

14Mɛ̄ɛ̍ Bɛ̄lu̍i̍yā wo̍ ho̍ō, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ nda̍ cho̍ ha̍ā ni̍. A̍hīō, 
a̍ Sīāsi̍a̍kī, a̍ Chɛ̄lūīma̍yā, 

15a̍ Sɛ̄bādi̍yā, a̍ A̍lu̍a̍dī, a̍ Ɛ̍dā, 

16a̍ Ma̍a̍kɛ̄l, a̍ I̍si̍pāā, a̍ Cho̍hā. 

Wānāa̍ fu̍la̍ o̍ pūlāle̍ Bɛŋ̍nja̍mīŋnde̍ŋ chōo̍ wa̍ ā pīlia̍̍a̍ a̍ wa̍ īchāli ̍Chūlu̍sɛl̄ɛm̄ chīe̍e̍ wa̍ 
17-18Ɛ̄li̍pāāl, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ nda̍ cho̍ ha̍ā ni̍. Sɛ̄bāda̍yā, a̍ 
Mɛ̍si̍u̍lām, a̍ Hi̍si̍kī, a̍ Hɛ̍bā, a̍ Īsīmɛ̍lūāī, a̍ I̍si̍līāā, a̍ Cho̍ba̍bī. 

19-21Po̍ pi᷅lɛ̍ wa̍ dīōla̍ŋ āā Si̍mɛ̄ī, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ nda̍ cho̍ ha̍ā 
ni̍. Cha̍kīm, a̍ Si̍ki̍lī, a̍ Sa̍bi̍dī, a̍ Ɛ̄li̍ɛ̍ɛ̍nāī, a̍ Si̍lɛ̍tāī, a̍ I̍līɛ̄ɛ̄l, a̍ Āda̍a̍yā, a̍ Bɛ̄lu̍a̍yā, a̍ 
Si̍mi̍lu̍a̍tī. 

22-25Wānāa̍ fu̍la̍ o̍ pūlāle̍ Sīāsi̍a̍kīle̍ŋ chōo̍ wa̍ nda̍ cho̍ ha̍ā ni̍. I̍si̍pāŋ, a̍ Ɛ̍bā, a̍ I̍līɛ̄ɛ̄l, 
a̍ A̍bi̍dɔ̄ŋ, a̍ Si̍ki̍lī, a̍ Hɛ̍nāŋ, a̍ Hānāni̍yā, a̍ Ɛ̍lām, a̍ Ānītɔ̍ti̍chā, a̍ Īfīdɛ̍yā, a̍ Pɛ̍nūɛ̄l. 

26-27Wānāa̍ fu̍la̍ o̍ pūlāle̍ Chɛ̄lo̍hām nde̍ŋ chōo̍ wa̍ nda̍ cho̍ ha̍ā ni̍. Sīāmi̍si̍ɛ̍lūāī, a̍ 
Sīɛ̄hālu̍a̍yā, a̍ Ātāla̍yā, a̍ Cha̍a̍lu̍ɛ̍sīāā, a̍ Īla̍a̍chā, a̍ Si̍ki̍lī. 

28Pūa̍a̍ ha̍ā ki̍nɛ̍i̍, nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ ndāla̍ŋ chōo̍ ni̍, ndu̍yɛ̍ ma̍ wā 
īchāli̍ Chūlu̍sɛ̄lɛ̄m chīe̍e̍. 

Wānāa̍ fu̍la̍ o̍ yu̍ŋgu̍ Bɛŋ̍nja̍mīŋndo̍ chōo̍ wa̍ ā tiŋ᷄ a̍ wa̍ īchāli ̍Kib̍īɔŋ̄ a̍ Chūlu̍sɛl̄ɛm̄ nda̍ 
29Chɛ̍yɛ̄ɛ̄, fi̍nyāa̍ Ki̍bīɔ̄ŋ, ndu̍ ke̍lū Ki̍bīɔ̄ŋ ni̍, mbo̍ wa̍ īchāli̍ lo̍ŋ. Chɛ̍yɛ̄ɛ̄ ndu̍ o̍o̍ nɔ̍ 
La̍nɔ̍ɔ̍ dīōla̍ŋ āā Ma̍a̍kāā. 

30Po̍ ndɔ̄ ta̍so̍o̍ wa̍ A̍bi̍dɔ̄ŋ ni̍, po̍ ndɔ̄ dīi̍ŋ ndɔ̄ɔ̍ wa̍ Sɔ̍ū ni̍, ō yāa̍ ndɔ̄ɔ̍ wa̍ Ki̍sī ni̍, ō 
hīɔ̍ɔ̍lo̍o̍ wa̍ Bāāl ni̍, o̍ ŋūɛ̍ɛ̍no̍o̍ wa̍ Na̍da̍bī ni̍, 

31ō ŋɔ᷄mpu᷅m ndo̍ wa̍ Kɛ̍dɔ̄ɔ̄ ni̍, ō ŋɔ᷄mmɛ̍ū wo̍ wa̍ A̍hi̍o̍ō ni̍, ō ŋɔ̄ma̍a̍ wo̍ wa̍ 
Sɛ̄kāla̍yā ni̍, 

32o̍ ŋɔ̄ma̍hīɔ̍ɔ̍lo̍o̍ wa̍ Mīkīlɔ̍tī ni̍, fi̍nyāa̍ Si̍mīāā. Ndu̍yɛ̍ Chɛ̍yɛ̄ɛ̄ wo̍ ho̍ō, wānāa̍ fu̍la̍ 
o̍ pūlāle̍ ndɔ̄le̍ŋ chōo̍ wa̍ ā ti᷄ŋ, ma̍ kɔ᷄ cha᷅l Chūlu̍sɛ̄lɛ̄m chīe̍e̍ wānāya᷅ŋ nda᷄ŋ īkɛ̄i̍. 

A̍ wānāa̍ fu̍la̍ o̍ yu̍ŋgu̍ Māsā Bɛn̍dōo̍ Sɔɔ̍ ̄wo̍ chōo̍ wa̍ o̍kɔɔ̄ ̄
33Nāā, ndu̍ ve̍lū Ki̍sī ni̍, Ki̍sī ve̍lū Māsā Bɛ̍ndōo̍ Sɔ̍ɔ̄ ni̍. Sɔ̍ɔ̄ yɛ̍ ndu̍ o̍o̍ ve̍lū pūa̍a̍ ā 
hīɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍. Chōna̍ta᷅ŋ, a̍ Mālīki̍sūāā, a̍ Ābi̍na̍dāā, a̍ Ɛ̄si̍bāāl. 

34Chōna̍ta᷅ŋ, po̍ Sɔ̍ɔ̄ wo̍, ndu̍ ve̍lū Mɛ̄lūībi̍bāāl ni̍. Mɛ̄lūībi̍bāāl, ndu̍ ve̍lū Ma̍kāl ni̍. 

35Ma̍kāl, po̍ Mɛ̄lūībi̍bāāl wo̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍. 
Pi̍tɔ̄m, a̍ Mɛ̍lɛ̍kī, a̍ Tālu̍i̍yāā, a̍ E̍ha̍a̍sī. 

36E̍ha̍a̍sī, po̍ Ma̍kāl wo̍, ndu̍ ve̍lū Chɛ̄hōwa̍dā ni̍. Chɛ̄hōwa̍dā wo̍ ho̍ō, ndu̍ o̍o̍ ve̍lū 
pūa̍a̍ ā yāa̍, pūa̍a̍ ka̍ŋ nda̍ cho̍ ha̍ā ni̍. A̍le̍mɛ̍tī, a̍ A̍si̍ma̍vɛ̄ɛ̄, a̍ Si̍mi̍lī. Si̍mi̍lī, po̍ 
E̍ha̍a̍sī wo̍, ndu̍ ve̍lū Mo̍sā ni̍. 

37Mo̍sā ve̍lū Bi̍nīɛ̄ɛ̄ ni̍, Bi̍nīɛ̄ɛ̄ ve̍lū Lu̍a̍fā ni̍, Lu̍a̍fā ve̍lū Ɛ̄li̍a̍a̍sā ni̍, Ɛ̄li̍a̍a̍sā ve̍lū A̍sɛ̄l 
ni̍. 

38A̍sɛ̄l, po̍ Ɛ̄li̍a̍a̍sā wo̍, ndu̍ o̍o̍ ve̍lū pūa̍a̍ ā ŋɔ᷄mpu᷅m, pūa̍a̍ ka̍ŋ nda̍ cho̍ ha̍ā ni̍. 
Āsi̍li̍kām, a̍ Bo̍chɛ̍lū, a̍ I̍si̍mɛ̄ɛ̄l, a̍ Sīālu̍a̍yā, a̍ Ōbāda̍yā, a̍ Ha̍nāŋ. 

39I̍si̍ɛ̍kī, wānāyɛ̍ī A̍sɛ̄l ve̍, ndu̍ ndu̍ o̍o̍ ve̍lū pūa̍a̍ ā yāa̍. Po̍ ndɔ̄ tāso̍o̍ dīōla̍ŋ āā 
Yu̍lām, ō dīi̍ŋ ndɔ̄ɔ̍ dīōla̍ŋ āā Chɛ̍hu̍sī, ō yāa̍ ndɔ̄ɔ̍ dīōla̍ŋ āā Ɛ̄līfɛ̍lɛ̍tī. 

40Yu̍lām, po̍ I̍si̍ɛ̍kī wo̍, pūa̍a̍ o̍ ve̍lū wa̍ ā wa̍ ku̍u̍ba̍a̍ chɔ̄ūwāā bɛ̄ndū, ndu̍yɛ̍ nda̍ā 
cha̍ā sɔ̍ŋgɔ̄ɔ̍ a̍ chīɔ̄ūla̍ŋ, ndu̍yɛ̍ ma̍ vīālū pūa̍a̍ ta̍u̍, o̍ ko̍ŋ ma̍ nɔ̄ chūāūwāā māmāā 
hɔ̍lɔ̄bi̍. Mɛ̄ɛ̍ fa̍ū fa̍ū wānāa̍ fu̍la̍ o̍ yu̍ŋgu̍ Yu̍lāmndo̍ chōo̍ wa̍ ā wa̍ kɛ̄mɛ̄ a̍ be̍le̍-
ŋu̍ɛ̍ɛ̍nu̍ (150). Ndu̍yɛ̍ wāŋnda̍ ha̍ā kpo̍u̍ o̍ pūlāle̍ Bɛ̍ŋnja̍mīŋ nde̍ŋ chōo̍ nda̍ fūla̍ 
ni̍. 

Ko̍lo̍ni̍kō Tāso̍o̍ 9 

A̍ wānāa̍ fu̍la̍ o̍ bīyɔɔ̄ ̍niŋ᷄ Ba̍bil̍ɔŋ̄ ma̍ chāl Chūlu̍sɛl̄ɛm̄ nda̍ o̍kɔɔ̄ ̄
1Wāŋnda̍ I̍sɔ̄lūɛ̄ī kpo̍u̍ ma̍ pōōnyīāā nda̍ dīōla̍ŋ a̍ yu̍ŋgu̍la̍ ndāla̍ŋ kpɛ̍ kpɛ̍. Ndu̍yɛ̍ 
nyɛ̄ o̍ nyɛ̍ yɔ̍nu̍ŋ a̍ dīōlā pōōnyīāā la̍ŋ nda᷅ŋ o̍kɔ̄ɔ̄, ō chō ō pōōnyīāā o̍ yāu̍ sɔ̄ɔ̍ŋ 
pa̍a̍ndu̍ cho̍ a̍ Māsāā Bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

Ō wa̍ a̍ te̍le̍ŋ pi᷅lɛ̍, ma̍ kūā a̍ wāŋnda̍ Chu̍dā o̍ bīyɔ̄ɔ̍ ni᷄ŋ Ba̍bi̍lɔ̄ŋ. Kāni̍ fo̍ndōle̍, mi̍ 
Mɛ̄lɛ̄ka̍ fāŋā nda̍ bāa̍ chōo̍ le̍ mɛ̄ɛ̍ nda̍ kɛ̄ɛ̍ le̍ wāa̍ sa̍kpō a̍ ndu̍ Mɛ̄lɛ̄ka̍ yɛ̍. 

2Mɛ̄ɛ̍ nda̍ kūɛ̄ a̍ nda̍ o̍ bīyɔ̄ɔ̍ ni᷄ŋ, I̍sɔ̄lūɛ̍i̍ya̍a̍ tāsi̍a̍a̍ ke̍le̍ŋa̍ mīīŋgū o̍ chi̍o̍o̍ŋ nda᷄ŋ o̍ 
nyɛ̄m ndāŋ ki̍ɔ̍ŋ chōo̍ wa̍, nda̍ cho̍ ha̍ā ni̍. Wānāā sōlīāā lāsa̍lāa̍, a̍ Līva̍īya̍, a̍ wānāa̍ 
to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍. 

3Yu̍ŋgu̍la̍ŋ Chu̍dā, a̍ fu̍la̍ o̍ bīyɔ̄ɔ̍ ni᷄ŋ o̍ yu̍ŋgu̍ Bɛ̍ŋnja̍mīŋ ndo̍ chōo̍, a̍ yu̍ŋgu̍ 
E̍fi̍lūēm ndo̍, a̍ yu̍ŋgu̍ Māna̍a̍sē wo̍, ma̍ mīīŋgū Chūlu̍sɛ̄lɛ̄m ma̍ kɔ᷄ cha᷅lla̍, nda̍ cho̍ 
ha̍ā ni̍. 

4Yu̍tāī, fi̍nyā ndɔ̍ wa̍ Āmi̍hu̍dī ni̍, Āmi̍hu̍dī yɛ̍ fi̍nyā ndɔ̍ wa̍ O̍mi̍lī ni̍, O̍mi̍lī fi̍nyā 
ndɔ̍ wa̍ I̍mi̍lī ni̍, I̍mi̍lī fi̍nyā ndɔ̍ wa̍ Ba̍nī ni̍. Ba̍nī yɛ̍, o̍ pūlāle̍ Pɛ̍lu̍ɛ̍sī, po̍ Chu̍dā wo̍ 
chōo̍ o̍ fu̍la̍ ni̍. 

5Wānāa̍ fu̍la̍ o̍ yu̍ŋgu̍ Sīlo̍na̍tī wo̍ chōo̍ wa̍, nda̍ cho̍ ha̍ā ni̍. Āāsa̍yā nda̍ pūa̍a̍ 
ndūa̍a̍. Āāsa̍yā ko̍ŋ ndu̍ wa̍ po̍ tāse̍ Sīlo̍na̍tī wo̍ ni̍. 

6Wānāa̍ fu̍la̍ o̍ yu̍ŋgu̍. Chu̍dā wo̍ chōo̍ ma̍ fūla̍ o̍ bīyɔ̄ɔ̍ ni̍ŋ Ba̍bi̍lɔ̄ŋ, ma̍ mīīŋgū 
Chūlu̍sɛ̄lɛ̄m chi̍e̍e̍ wa̍, ā wa᷄ fa̍u̍ fa̍u̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍ ŋɔ̍ma̍hīɔ̍ɔ̍lu̍ (690). 

7-8Wānāa̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ ma̍ mīīŋgū ma̍ chāl Chūlu̍sɛ̄lɛ̄m nda̍, 
nda̍ cho̍ ha̍ā ni̍. Sa̍lū, a̍ Mɛ̍si̍u̍lām, a̍ Hōda̍vīāā, a̍ Hāsɛ̍nūāā. Sa̍lū fi̍nyā ndɔ̍ wa̍ 
Mɛ̍si̍u̍lām ni̍, Mɛ̍si̍u̍lām fi̍nyā ndɔ̍ wa̍ Hōda̍vīāā ni̍, Hōda̍vīāā fi̍nyā ndɔ̍ wa̍ 
Hāsɛ̍nūāā ni̍. Ībi̍nɛ̍yā fi̍nyā ndɔ̍ wa̍ Chɛ̄lo̍hām ni̍, Ɛ̍lāā fi̍nyā ndɔ̍ wa̍ Yu̍u̍sī ni̍, Yu̍u̍sī 
fi̍nyā ndɔ̍ wa̍ Mi̍ki̍lī ni̍. Mɛ̄si̍u̍lām fi̍nyā ndɔ̍ wa̍ Sīɛ̄fa̍tīāā ni̍, Sīɛ̄fa̍tīāā fi̍nyā ndɔ̄ wa̍ 
Lu̍e̍yūɛ̄ɛ̄ ni̍, Lu̍e̍yūɛ̄ɛ̄ fi̍nyā ndɔ̄ wa̍ I̍bīni̍yā ni̍. 

9Mɛ̄ɛ̍ fa̍u̍ fa̍u̍, wānāa̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ wa̍ ā wa̍ kɛ̄mɔ̄ɔ̍ lē 
ŋɔ̄ma̍hīɔ̍ɔ̍lu̍ a̍ be̍le̍-ŋu̍ɛ̍ɛ̍nu̍ a̍ wānāā ŋɔ᷄mpu᷅m (956). Pūa̍a̍ ha̍ā ki̍nɛ̍i̍, nda̍ wa̍ bōlīī 
lāyu̍ŋgu̍e̍i̍ o̍ yu̍ŋgu̍la̍ ndāla̍ŋ chōo̍ ni̍. 

Wānāā sōlīāā lāsa̍lāa̍ wa̍ īchāli ̍Chūlu̍sɛl̄ɛm̄ nda̍ 

10-12Wānāā sōlīāā lāsa̍lāa̍ a̍ wa̍ īchāli̍ Chūlu̍sɛ̄lɛ̄m nda̍ nda̍ cho̍ ha̍ā ni̍. Chɛ̄da̍yāā, 
a̍ Chēhōwālu̍i̍bī, a̍ Cha̍chīŋ, a̍ Āsālu̍i̍yā, a̍ Āda̍a̍yā, a̍ Ma̍a̍sāī. Āsālu̍i̍yā fi̍nyā ndɔ̍ wa̍ 
Hīlīka̍yā ni̍, Hīlīka̍yā fi̍nyā ndɔ̍ wa̍ Mɛ̄si̍u̍lām ni̍, Mɛ̄si̍u̍lām fi̍nyā ndɔ̍ wa̍ Sa̍dɔ̍kī ni̍, 
Sa̍dɔ̍kī fi̍nyā ndɔ̍ wa̍ Mɛ̄lūāīyo̍tī ni̍, Mɛ̄lūāīyo̍tī fi̍nyā ndɔ̍ wa̍ A̍hi̍tu̍bī. A̍da̍yā yɛ̍, 
wānāa̍ wa̍ wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ ndu̍ wa̍ nda̍ chīla̍ŋ ni̍. A̍da̍yā yɛ̍, fi̍nyā 
ndɔ̍ wa̍ Chɛ̄lo̍hām ni̍. Chɛ̄lo̍hām fi̍nyā ndɔ̍ wa̍ Pa̍a̍sīɔ̄ɔ̄ ni̍, Pa̍a̍sīɔ̄ɔ̄ fi̍nyā ndɔ̍ wa̍ 
Mālīki̍chā ni̍. Ma̍a̍sāī ndu̍ fi̍nyā ndɔ̍ wa̍ A̍di̍ɛ̄l ni̍, A̍di̍ɛ̄l fi̍nyā ndɔ̍ wa̍ Cha̍sɛ̍lūāā ni̍, 
Cha̍sɛ̍lūāā fi̍nyā ndɔ̍ wa̍ Mɛ̄si̍u̍lām ni̍, Mɛ̄si̍u̍lām fi̍nyā ndɔ̍ wa̍ Mɛ̄sīlɛ̍mi̍tī ni̍, 
Mɛ̄sīlɛ̍mi̍tī fi̍nyā ndɔ̍ wa̍ I̍māā ni̍. 

13Mɛ̄ɛ̍ fa̍u̍ fa̍u̍ wānāā sōlīāā lāsa̍lāa̍ a̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ ndāla̍ŋ chōo̍ 
wa̍, ā wa᷄ wāa̍ ō pīlɛ̍, a̍ kɛ̄mɔ̄ɔ̍ lē ŋɔ᷄mmɛ̍ū, a̍ ŋ̄wāŋ be̍le̍ ŋɔ̍mpu᷅m (1,760). Ndu̍yɛ̍ 
nda̍ fa̍u̍, wa̍li̍ o̍ wa̍li̍ wānāā sōlīāā lāsa̍lāa̍ nda̍ a̍a̍ to̍sā o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ nda̍ 
a̍a̍ nɔ̍ le̍ ndu̍ tōsāa̍ ni̍. 

Līva̍īya̍ a̍ wa̍ īchāli ̍Chūlu̍sɛl̄ɛm̄ nda̍ nda̍ cho̍ ha̍ā ni ̍
14Li̍va̍īya̍ a̍ wa̍ īchāli̍ Chūlu̍sɛ̄lɛ̄m nda̍, ō pīlɔ̍ɔ̍ ndu̍ wa̍ Sīɛ̄ma̍yā ni̍. Sīɛ̄ma̍yā yɛ̍, 
fi̍nyā ndɔ̍ wa̍ Hāsi̍u̍bī ni̍, Hāsi̍u̍bī fi̍nyā ndɔ̄ wa̍ Āsi̍li̍kām ni̍, Āsi̍li̍kām fi̍nyā ndɔ̄ wa̍ 
Hāsu̍i̍bī ni̍, Hāsu̍i̍bī fi̍nyā ndɔ̍ wa̍ Mɛ̍lu̍a̍lī ni̍. 

15Li̍va̍īya̍ ā pīli̍a̍a̍ nda̍ cho̍ ha̍ā ni̍. Bākība̍kāā, a̍ Hɛ̍lɛ̍sī, a̍ Ka̍lāl, a̍ Mātāni̍yāā po̍ 
Mi̍kāā wo̍. Mi̍kāā yɛ̍, fi̍nyā ndɔ̄ wa̍ Si̍ki̍lī ni̍, Si̍ki̍lī yɛ̍, fi̍nyā ndɔ̄ wa̍ A̍sa̍fī ni̍. 

16O̍ ko̍ŋ kɔ̍ɔ̍lī, a̍ Ōbāda̍yā. Ōbāda̍yā yɛ̍, fi̍nyā ndɔ̍ wa̍ Sīɛ̄ma̍yā ni̍, Sīɛ̄ma̍yā yɛ̍, fi̍nyā 
ndɔ̍ wa̍ Ka̍lā ni̍, Ka̍lā yɛ̍, fi̍nyā ndɔ̍ wa̍ Chɛ̍du̍tɔ̄ŋ ni̍. O̍ ko̍ŋ, a̍ Bɛ̄lu̍i̍ka̍yā, Bɛ̄lu̍i̍ka̍yā 
yɛ̍, fi̍nyā ndɔ̍ wa̍ A̍sā ni̍, A̍sā yɛ̍, fi̍nyā ndɔ̍ wa̍ Ɛ̄li̍ka̍nāā ni̍. Ndu̍yɛ̍ wāŋnda̍ ha̍ā, 
Nɛ̍to̍fā chi̍e̍e̍ a̍ sɔ̄ndɔ̄kɔ̍ltā ndɔ̄la̍ŋ, nda̍ wa̍ īchāli̍ o̍ tāse̍la̍ ndɔ̄ɔ̍ ni̍. 

Wānāā nda̍ a̍a̍ ma̍ndā chīɛi̍ ̍Mɛl̄ɛk̄a̍a̍ ma̍ wa̍ īchāli ̍Chūlu̍sɛl̄ɛm̄ nda̍ 
17Wānāā nda̍ a̍a̍ ma̍ndā dīōlā sāāsāla̍ ba̍lu̍ chīɛ̍i̍ Mɛ̄lɛ̄ka̍a̍ la̍ŋ, nda̍ cho̍ ha̍ā ni̍. 
Si̍a̍lūm, a̍ Āku̍bī, a̍ Ta̍li̍mɔ̄ŋ, a̍ A̍hi̍māŋ, a̍ wānāya᷅ŋ nda᷄ŋ. Ndu̍yɛ̍ Si̍a̍lūm, ndu̍ wa̍ 
nda̍ chīla̍ŋ ni̍. 

18Wāŋnda̍ ha̍ā, nda̍ wa̍ dīō sāāsa̍ māsā bɛ̍ndōo̍, o̍ wa̍ bā pāa̍le̍ŋ lē chāŋ ndo̍ wo̍ 
māndāa̍ ni̍. Wāŋnda̍ ha̍ā, nda̍ ko̍ni̍ nda̍ā ma̍ndā vɛ̍lɛ̄ pāāndū dīōlā sāāsāla̍ wa̍ o̍ 
dɔ̍ɔ̍ŋgɔ̍ Li̍va̍īya̍ wo̍ ni̍. 

19Po̍ pi᷅lɛ̍ dīōla̍ŋ āā Si̍a̍lūm, fi̍nyā ndɔ̍ wa̍ Ko̍lūɛ̄ ni̍, Ko̍lūɛ̄ yɛ̍, fi̍nyā ndɔ̍ wa̍ Ɛ̄bi̍a̍a̍sa̍fī 
ni̍, Ɛ̄bi̍a̍a̍sa̍fī fi̍nyā ndɔ̍ wa̍ Ko̍lūāā ni̍. Mɛ̄ɛ̍ wānāa̍ fu̍la̍ o̍ pūlāle̍ Ko̍lūāā le̍ŋ chōo̍ wa̍, 
wa̍li̍ ndāa̍ wa̍ ni̍, nda̍ nda̍ a̍a̍ ma̍ndā dīo̍o̍ le̍ lūɛ̄īyɔ̄ɔ̍ o̍ tɛ̍ndīi̍ chɔ᷅m māā Mɛ̄lɛ̄ka̍ ō 
chō a̍ nda̍ la̍tu̍lu̍ wo̍ ni̍. Mɛ̄ɛ̍ fi̍nyāā ndāā ma̍māa̍ nda̍ a̍a̍ ma̍ndā dīo̍ wa̍ le̍ lūɛ̄īyɔ̄ɔ̍ 
o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ yɛ̍ ko̍ni̍. 

20Po̍ pi᷅lɛ̍ wa̍ dīōla̍ŋ āā Fi̍ni̍ha̍a̍sī, fi̍nyā ndɔ̍ wa̍ Ɛ̄li̍a̍a̍sā ni̍. Ɛ̄li̍a̍a̍sā ko̍ŋ yɛ̍, ndu̍ wa̍ 
pa̍a̍ndū wānāā nda̍ a̍a̍ ma̍ndā di̍ō sāāsa̍ wa̍ le̍ lūɛ̄īyɔ̄ɔ̍ o̍ tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍ 
chīla̍ŋ ni̍. Ndu̍yɛ̍ Mɛ̄lɛ̄ka̍ wa̍ lātūlu̍ a̍ ndu̍. 

21Sɛ̄kāla̍yā po̍ Mɛ̄sīɛ̄lɛ̍mīāā wo̍, ndu̍ bɛ̍ɛ̍ ō wa̍ wāŋndo̍ ō pīlɛ̍ le̍ di̍o̍ wa̍ le̍ lūɛ̄īyɔ̄ɔ̍ 
o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ lātūlu̍ wo̍ māndāa̍. 

22Mɛ̄ɛ̍ fa̍u̍ fa̍u̍ wānāā nda̍ hɛ̄li̍ le̍ dīō sāāsāa̍ māndāa̍ le̍ lūɛ̄yɔ̄ɔ̍ o̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ la̍tu̍lu̍ wo̍ wa̍, ā wa̍ kɛ̄mɔ̄ɔ̍ lē dīi̍ŋ a̍ wāŋ tɔ̍ a̍ ā ŋīɔ̍ɔ̍ŋ 
(212). Ma̍ pōōnyīāā nda̍ dīōla̍ŋ a̍ sɔ̄ndɔ̄kɔ̍ltā ndāla̍ nda̍ fūla̍ la̍ŋ kpɛ̍ kpɛ̍. Ndu̍yɛ̍, 
Māsā Bɛ̍ndōo̍ Dēēve̍ nda̍ Sa̍a̍mi̍ɛ̍ɛ̄ wāna̍ su̍a̍ā le̍ Mɛ̄lɛ̄ka̍ wo̍, nda̍ ha̍ndu̍ nda̍ o̍ 
fo̍ndāŋndā yɛ̍ yɛ̍la̍ŋ nda᷅ŋ le̍ mā tōsa̍ wa̍lta̍ nda̍ nɔ̄ le̍ tōsāa̍ la̍ŋ ni̍. 

23Mɛ̄ɛ̍ wāŋnda̍ ha̍ā nda̍ pūa̍a̍ ndāa̍, wa̍li̍ ndāa̍ wa̍ ni᷅ŋ, le̍ dīōlā sāāsāla̍ wa̍ le̍ lūɛ̄yɔ̄ɔ̍ 
o̍ chīɛ̍i̍ Mɛ̄lɛ̄ka̍a̍ Ya̍a̍wɛ̄ɛ̄ wo̍ la̍ŋ māndāa̍ ni̍. 

24Wānāa̍ ma̍ndā di̍ōla̍ŋ nda̍, ā wa̍ īchāli̍ o̍ kpēŋgūŋ hi̍ɔ̍ɔ̍lo̍ŋ vēlāa̍ vēllē kpo̍u̍, o̍ 
chīɛ̍i̍ Mɛ̄lɛ̄ka̍a̍, bā lūāŋ ndo̍, a̍ bā tōū wo̍, a̍ bā pāa̍le̍ŋ lē chāŋ ndo̍, a̍ bā pāa̍le̍ŋ lē 
dēl lo̍. 

25Wāŋnda̍ ha̍ā, wānāya᷅ŋ nda᷅ŋ wa̍ o̍ sɔ̄ndɔ̄kɔ̍ltā ndāla̍ŋ nda̍ŋ, nda̍ nda̍ā hu᷅ŋ a̍ 
te̍le̍ŋnda̍ŋ lā pūm ni̍ mā mālā nda̍, mī nda̍ pɛ̄ŋgi̍. Te̍le̍ŋ o̍ te̍le̍ŋ nda̍ā hi᷅ŋ pɛ̍, ā māla̍ 
nda̍ le̍ pālɛ̍i̍ ī ŋɔ᷄mmɛ̍ū kpu̍lu̍ku̍u̍. 

26Li̍va̍īya̍, a̍ wa̍ māsāā hi̍ɔ̍ɔ̍lu̍a̍a̍ mi̍ nda̍ a̍a̍ ma̍ndā dīōlā hīɔ̍ɔ̍lu̍la̍ wa̍ o̍ sāāsa̍ chīɛ̍i̍ 
Mɛ̄lɛ̄ka̍a̍ wa̍, nda̍ ko̍ni̍ nda̍ a̍a̍ ma̍ndā vɛ̍lɛ̄ lu̍mūi̍la̍ wa̍ o̍ chīɛ̍i̍ Mɛ̄lɛ̄ka̍ ni᷄ŋ nda̍ŋ, a̍ 
nāa̍ nda̍ kɛ̍sī nyɛ̄m lēmāsa᷄ŋ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍. 

27Li̍va̍īya̍ ha̍ā, o̍ chīɛ̍i̍ Mɛ̄lɛ̄ka̍a̍ īkɛ̄i̍ yīya̍lā ndāla̍ŋ lā wa̍ ni̍. Kāni̍ fu̍u̍le̍, nda̍ i̍ wa̍ 
kūēē le̍ chīɛ̄īyo̍ ho̍ō māndāa̍, ndu̍yɛ̍ mā wa̍ dīōlā ndɔ̄la̍ŋ kūūmbūūwo̍ īdīi̍ o̍ dīi̍ ni̍. 

A̍ wa̍lta̍ Liv̍a̍īya̍ ā pīlia̍̍a̍ o̍kɔɔ̄̄ 
28Li̍va̍īya̍ ā pīli̍a̍a̍, nda̍ wā le̍ nyɛ̄m lāāndūŋ nda̍ a̍a̍ so̍līŋ kpe̍ku̍ o̍ chīɛ̍i̍ Mɛ̄lɛ̄ka̍a̍ 
ni᷄ŋ ndo̍ŋ māndāa̍ ni̍. Nda̍ ko̍ni̍ i̍ wa̍ kūēī ni̍ mā sīna̍ a̍ nyɛ̄m lāāndu᷄ŋ wa̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ ndo̍ŋ o̍kɔ̄ɔ̄, tē ā wa̍ mu̍ŋ sōlīo̍o̍ pɛ̍ ā chɔ᷄m, tē ā wa̍ mu̍ŋ mīŋgīo̍o̍ pɛ̍ ā 
chɔ̄m le̍ mā sīna̍ mɛ̄ɛ̍ ŋ̍ cho̍ bōllē pīlɛ̍ yɛ̍. 

29Ā pu᷄m yɛ̍, nda̍ wa̍ nyɛ̄m wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ŋ māndāa̍ ni̍. Nyɛ̄m lāāndūŋ 
wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ lo̍ wo̍ŋ, a̍ kōlo̍ nda̍ lūām bēe̍dīi̍yo̍ wo̍, a̍ mūɛ̄īya̍ŋ, a̍ 
chūɛ̄īya̍ŋ, a̍ nyɛ̄m chūŋ kɛ̄ndɔ᷄ŋ, a̍ nyɛ̄m yɛ̍ yɛ̍ nda̍ a̍a̍ du̍a̍ū o̍ nyɛ̄ dīa̍a̍ ni᷄ŋ ndo̍ŋ. 

30Wānāā sōlīāā lāsa̍lāa̍ ā ti᷄ŋ, nda̍ nda̍ a̍a̍ bi̍ŋu̍la̍ŋ nyɛ᷅m chūŋ kɛ̄ndɛ̄ŋ nda̍ lūām le̍ 
Mɛ̄lɛ̄ka̍ sōōlūūwo̍ wo̍ŋ ni̍. 

31Li̍va̍īnɔ̄ pīlɛ̍ ō wa̍ dīōla̍ŋ āā Mātīti̍yāā, po̍ tāse̍ Si̍a̍lūm ndo̍, fūlāa̍ o̍ pūlāle̍ 
Ko̍lūāāle̍ŋ chōo̍, ndu̍ wa̍ chīla̍ŋ le̍ bēe̍dīi̍yo̍ fɛ̍fɛ̍dɛ̍ɛ̍ nda̍ tōōsīāā le̍ Mɛ̄lɛ̄ka̍ 
sōōlūūwo̍ wo̍ ni̍. 

32Wānāa̍ fu̍la̍ ha̍ā o̍ pūlāle̍ Ko̍lu̍a̍a̍tīle̍ŋ chōo̍ wa̍ ā ti᷄ŋ, nda̍ nda̍ a̍a̍ to̍o̍sīāā bēe̍dīi̍yo̍ 
wa᷅ o̍ yɔ̄ŋa᷄ŋ o̍ Mɛ̄lɛ̄ka̍ lo̍ wo̍, o̍ pāa̍le̍ o̍ pāa̍le̍ pɛ̍ŋgīāā chōo̍ ni̍. 

33Li̍va̍īya̍ ā pīli̍a̍a̍, nda̍ wa̍ le̍ chōndo̍ŋ sōlīo̍o̍ o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. Wānāā 
ŋ̄chōndu̍a̍a̍ ha̍ā, a̍ wa̍ yu̍ŋgu̍la̍ ndāla̍ŋ bōlle̍ wa̍, lu̍mūi̍la̍ wa̍ o̍ chīɛ̍i̍ Mɛ̄lɛ̄ka̍a̍ la̍ŋ lā 

ti᷄ŋ, lo̍ŋ yīya̍lā ndāla̍ŋ lā wa̍ ni̍. Li̍va̍īya̍ ha̍ā, nda̍ a̍a̍ nɔ̍ kpe̍ku̍ o̍ kpe̍ku̍ chēle̍ŋ te̍, 
kāni̍ fu̍u̍le̍ ā wa̍ wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ īdīi̍ a̍ īchɔ̄l. 

34Li̍va̍īya̍ a̍ wa̍ ha̍ā yu̍ŋgu̍la̍ ndāla̍ŋ bōlle̍ wa̍, Chūlu̍sɛ̄lɛ̄m nda̍ wa̍ īchāli̍ ni̍. Ndu̍yɛ̍ 
mi̍ dīōlā ndāla̍ŋ lā wā lā pōōnyīāā le̍nde̍ a̍ yu̍ŋgu̍la̍ ndāla̍ŋ kpɛ̍ kpɛ̍. 

Fin̍yāā māmāa̍ Sɔɔ̍ ̄wa̍, a̍ wānāa̍ fu̍la̍ o̍ pūlāle̍ ndɔl̄e̍ŋ chōo̍ wa̍ 
(Ko̍lo̍ni̍kō Tāso̍o̍ 8:29-38) 

35Chɛ̍yɛ̄ɛ̄, ndu̍ ke̍lū Ki̍bīɔ̄ŋ ni̍, ndu̍yɛ̍ mbo̍ chāl lo̍ŋ. La̍a̍ ndɔ̍ wa̍ Ma̍a̍kāā ni̍. 

36Po̍ ndɔ̄ ta̍so̍o̍ wa̍ A̍bi̍dɔ̄ŋ ni̍. Ā pīli̍a̍a̍ wa̍ Sɔ̍ū, a̍ Ki̍sī, a̍ Bāāl, a̍ Nu̍mɛ̄ɛ̄, a̍ Na̍da̍bī, 

37a̍ Kɛ̍dɔ̄ɔ̄, a̍ A̍hīō, a̍ Sɛ̄kāla̍yā, a̍ Mi̍ki̍lɔ̍tī. 

38Mi̍ki̍lɔ̍tī yɛ̍, ndu̍ wa̍ fi̍nyāa̍ Si̍mīāā ni̍. O̍ ko̍ŋ kɔ̍ɔ̍lī, ma̍ kɔ̍ cha᷅l wānāya᷅ŋ nda᷄ŋ īkɛ̄i̍ 
Chūlu̍sɛ̄lɛ̄m. 

39Nāā, ndu̍ ve̍lū Ki̍sī ni̍, Ki̍sī ve̍lū Māsā Bɛ̍ndōo̍ Sɔ̍ɔ̄ ni̍. Sɔ̍ɔ̄ yɛ̍ ndu̍ o̍o̍ ve̍lū pūa̍a̍ ā 
hīɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍. Chōna̍ta᷅ŋ, a̍ Mālīki̍sūāā, a̍ Ābi̍na̍dāā, a̍ Ɛ̄si̍bāāl. 

40Chōna̍ta᷅ŋ, po̍ Sɔ̍ɔ̄ wo̍, ndu̍ ve̍lū Mɛ̄lūībi̍bāāl ni̍. Mɛ̄lūībi̍bāāl ndu̍ ve̍lū Ma̍kāl ni̍. 

41Ma̍kāl, po̍ Mɛ̄lūībi̍bāāl wo̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍, pūa̍a̍ ka̍ŋ nda̍ cho̍ ha̍ā ni̍. 
Pi̍tɔ̄m, a̍ Mɛ̍lɛ̍kī, a̍ Tālu̍i̍yāā, a̍ E̍ha̍a̍sī. 

42E̍ha̍a̍sī, po̍ Ma̍kāl wo̍ ndu̍ ve̍lū Cha̍lūā ni̍. Cha̍lūā wo̍ ho̍ō yɛ̍, ndu̍ o̍o̍ ve̍lū pūa̍a̍ ā 
yāa̍, pūa̍a̍ ka̍ŋ nda̍ cho̍ ha̍ā ni̍. A̍le̍mɛ̍tī, a̍ A̍si̍ma̍vɛ̄ɛ̄, a̍ Si̍mi̍lī. Si̍mi̍lī po̍ E̍ha̍a̍sī wo̍, 
ndu̍ ve̍lū Mo̍sā ni̍. 

43Mo̍sā ve̍lū Bi̍nīɛ̄ɛ̄ ni̍, Bi̍nīɛ̄ɛ̄ ve̍lū Lu̍a̍fā ni̍, Lu̍a̍fā ve̍lū Ɛ̄li̍a̍a̍sā ni̍, Ɛ̄li̍a̍a̍sā ve̍lū A̍sɛ̄l 
ni̍. 

44A̍sɛ̄l, po̍ Ɛ̄li̍a̍a̍sā wo̍, ndu̍ o̍o̍ ve̍lū pūa̍a̍ ā ŋɔ᷄mpu᷅m, pūa̍a̍ ka̍ŋ nda̍ cho̍ ha̍ā ni̍. 
Āsi̍li̍kām, a̍ Bo̍chɛ̍lū, a̍ I̍si̍mɛ̄ɛ̄l, a̍ Sīālu̍a̍yā, a̍ Ōbāda̍yā, a̍ Ha̍nāŋ. 

Ko̍lo̍ni̍kō Tāso̍o̍ 10 

A̍ pīɔm̍ Māsā Bɛn̍dōo̍ Sɔɔ̍ ̄wo̍ o̍kɔɔ̄ ̄
(Sa̍a̍mi̍ɛ̍ɛ̄ Tāso̍o̍ 31:1-13) 

1Ō wa̍ te̍le̍ŋ pi᷅lɛ̍, mi̍ Fīli̍i̍tīāŋnda̍ ā sɔ̄ŋgā a̍ I̍sɔ̄lūɛ̍i̍ya̍ o̍ Pēmbīī Ki̍būāāve̍ chōo̍. 
Ndu̍yɛ̍ ma̍ dīū I̍sɔ̄lūɛ̍i̍ya̍ dīūwo̍ pīla̍ o̍ Pēmbīī kēŋ chōo̍. O̍ ko̍ŋ, Sɔ̍ɔ̄ ni̍, a̍ pūa̍a̍ 
ndūa̍a̍, a̍ I̍sɔ̄lūɛ̍i̍ya̍a̍ tūa̍a̍, ma̍ nyāānu᷄ŋ Fīli̍i̍tīāŋnda̍. 

2O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ ā yām Sɔ̍ɔ̄ nda̍ pūa̍a̍ ndūāā. Ndu̍yɛ̍, ma̍ dīī Sɔ̍ɔ̄ pūa̍a̍ 
ndūa̍a̍ ā ya̍a̍. Nda̍ yɔ̍nūŋ ni̍ māā Chōna̍ta᷅ŋ, a̍ Ābi̍na̍dāā, a̍ Mālīki̍sūāā. 

3O̍ ko̍ŋ kɔ̍ɔ̍lī, mi̍ sɔ̍ŋgɔ̄ɔ̍ ō hīāū lāchī ō kālā ka̍lā Sɔ̍ɔ̄ chōo̍. O̍ ko̍ŋ kɔ̍ɔ̍lī, mi̍ pūa̍a̍ 
chɔ̄ūwāā nda̍ā sɔ̍ŋgā a̍ chīɔ̄ūla̍ŋ a̍ chīŋu̍a̍ŋ nda̍, ā yām Sɔ̍ɔ̄. Ndu̍yɛ̍ ma̍ yɔ̄ŋūl ndu̍. 

4O̍ ko̍ŋ, mi̍ Sɔ̍ɔ̄ di̍mūl wāna̍ bi̍i̍lūl ndu̍ wōlɔ̄ɔ̄lā ndɔ̄la̍ chɔ̄ūla̍ŋ ndo̍ āā, “Na̍ŋ mu̍ɛ̍ī 
nu̍m fāŋnde̍, mā chūkū ya̍ mā dīī ya̍ a̍ ndi̍, yɔ̄ŋi̍ wānāa̍ sɔ̍la̍ ha̍ā hīvī o̍ chīɛ̄ī kɔ̄ɔ̄lī 

le̍ wa̍ ā sīīŋgu̍u̍ ya̍ nyɛ̄ ndā ma̍māā.” Kɛ̍, mi̍ sīōōŋnde̍ bīī wāna̍ ndɔ̍ bi̍i̍lūl ndu̍ 
wōlɔ̄ɔ̄lā ndɔ̄la̍ chɔ̄ūla̍ŋ ndo̍ ta̍u̍ ta̍u̍ bɛ̍ndū, ō chɛ᷄l mbō dīī ndu̍ le̍. O̍ ko̍ŋ, mi̍ Sɔ̍ɔ̄ 
pi̍la̍ chu̍ā mūɛ̄ī ndūɛ̍i̍ chɔ̄ūve̍ mbo̍ dēl lēchōo̍ mbo̍ dīīnu᷄ŋ. 

5Mɛ̄ɛ̍ wānā ndɔ̍ bi̍i̍lūl ndu̍ ho̍ō wōlɔ̄ɔ̄lā ndɔ̄la̍ chɔ̄ūla̍ŋ ndo̍ ō chē māā Sɔ̍ɔ̄ o̍ vi᷅, ndu̍ 
bɛ̍ɛ̍ mbo̍ dēl o̍ mūɛ̄ī ndūɛ̍i̍ chɔ̄ūve̍ chōo̍ mbo̍ dīīnu᷄ŋ. 

6O̍ ko̍ŋ, mi̍ Sɔ̍ɔ̄ wu᷅ nda̍ pūa̍a̍ ndūāā ya̍a̍ wa̍ lātūlu̍. Ndu̍yɛ̍ chɔ̍ŋ ni᷅ŋ a̍ te̍le̍ŋ ko̍ŋ, 
wānā o̍ wānā mi̍i̍ŋgu̍ le̍ o̍ lēmāsā o̍ yu̍ŋgu̍ ndɔ̄ɔ̍ chōo̍ le̍. 

7O̍ ko̍ŋ kɔ̍ɔ̍lī, mɛ̄ɛ̍ wāŋnda̍ I̍sɔ̄lūɛ̄ī, a̍ wānāa̍ wa̍ o̍ lɛ̄ŋndē īpēmbūle̍ŋ Chɛ̍si̍lūɛ̄ɛ̄ wa̍, 
ā tūēī māā pūa̍a̍ chɔ̄ūwa̍ I̍sɔ̄lūɛ̄ī ā nyāānu̍ŋ, ndu̍yɛ̍ māā Sɔ̍ɔ̄ nda̍ pūa̍a̍ ndūa̍a̍ 
ya̍a̍wa̍ ā sɔ̄la̍ pīɔ̍mndo̍, nda̍ bɛ̍ɛ̍ ma̍ māl chi̍e̍e̍ŋ nda᷄ŋ ma̍ nyāānūŋ. O̍ ko̍ŋ, mi̍ 
Fīli̍i̍tīāŋnda̍ ā kɔ̍ chu̍ā chi̍e̍e̍ŋ ndāŋ mu̍ŋ ma̍ chālnu᷄ŋ ndo̍ŋ. 

8Mɛ̄ɛ̍ chɔ̄ūwo̍ ō chūū, dīi̍mā ndɔ̄ɔ̍, mi̍ Fīli̍i̍tīāŋnda̍ ā mīīŋgū o̍ Pēmbīī Ki̍būāāve̍ 
chōo̍, le̍ wōlɔ̄ɔ̄lā chɔ̄ūlā pūa̍a̍ chɔ̄ūwāā I̍sɔ̄lūɛ̍i̍ya̍a̍ nda̍ dīu̍ wa̍ chɔ̄ɔ̄vi̍a̍a̍. O̍ ko̍ŋ, ma̍ 
sāālu᷄ŋ Sɔ̍ɔ̄ nda̍ pūa̍a̍ ndūāā ya̍a̍wa̍ ā vīlɛ̍i̍ya̍. 

9O̍ ko̍ŋ kɔ̍ɔ̍lī, ma̍ chūā wōlɔ̄ɔ̄lā chɔ̄ūla̍ Sɔ̍ɔ̄ la̍ŋ, ma̍ sōlī ndu̍ dōma̍ ndɔ̍ lēku̍u̍ba̍a̍ 
lēkɔ̄ɔ̍, ma̍ kīālū ndu̍ bōlle̍ŋ. O̍ ko̍ŋ kɔ̍ɔ̍lī, ma̍ vīām ki̍i̍la̍a̍ o̍ lɛ̄ŋndē Fīli̍i̍tīāŋnde̍ŋ ni᷄ŋ 
kpo̍u̍, a̍ yōōŋgū ho̍ō nāa̍ wānāā ndāa̍ chūā. Ndu̍yɛ̍ a̍ nāa̍ mɛ̄lɛ̄ka̍ā ndāa̍ chūā. 

10O̍ ko̍ŋ kɔ̍ɔ̍lī, ma̍ kɔ̍ kɛ̍sī wōlɔ̄ɔ̄lā chɔ̄ūla̍ Sɔ̍ɔ̄ la̍ŋ o̍ chīɛ̍i̍ mɛ̄lɛ̄ka̍ ndāa̍ ō pīlɛ̍ ni᷄ŋ. O̍ 
ko̍ŋ kɔ̍ɔ̍lī, ma̍ kūā a̍ bōllē ndɔ̄ le̍ŋ ma̍ kɔ̍ la̍ndū le̍ŋ o̍ chīɛ̍i̍ mɛ̄lɛ̄ka̍ nda̍ nda̍ ve̍e̍lū 
āā Da̍kɔ̄ŋ ndo̍ ni᷄ŋ. 

11Mɛ̄ɛ̍ wāŋnda̍ Cha̍bɛ̍sī a̍ wa̍ Ki̍li̍a̍a̍dī wa̍ ā tūēī a̍ nyɛ̄ o̍ nyɛ̄ Fīli̍i̍tīāŋnda̍ tōsa̍ a̍ Sɔ̍ɔ̄, 

12mi̍ pūa̍a̍ nɔ̍ hɔ̄ltā vēsɛ̍i̍la̍ŋ nda̍ ā mālnu᷄ŋ ma̍ kɔ̍ chūā dīāllūŋ Sɔ̍ɔ̄ wo̍ŋ a̍ dīāllūŋ 
pūa̍a̍ ndūāā ya̍a̍wa̍ ma̍ hūŋ a̍ mu̍ŋ Cha̍bɛ̍sī. O̍ ko̍ŋ kɔ̍ɔ̍lī, ma̍ chɔ̄ pāālā ndāla̍ŋ o̍ 
yɔ̄m ɔ̍kū wo̍ bɛ̄ŋgu̍ Cha̍bɛ̍sī. Le̍ pālɛ̍i̍ ŋɔ᷄mmɛ̍ū kpu̍lu̍ku̍u̍, ā di᷅ nyɛ᷅ dīāā le̍, le̍ mɔ̍nɛ̍i̍ 
ndɛ̍i̍ chɔ̄mndo̍. 

13Le̍ sa̍bū Sɔ̍ɔ̄ sɔ̍la̍ pīɔ̍mndo̍ wo̍ cho̍ ni̍, le̍ mɛ̄ɛ̍ o̍ ve̍ sa̍kpō a̍ Mɛ̄lɛ̄ka̍ Ya̍a̍wɛ̄ɛ̄ le̍ yɛ̍. 
Mbo̍ kɛ̄ɛ̄ le̍ sa̍wāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ bɛ̄ɛ̄le̍ŋ kīo̍o̍. Ndu̍yɛ̍ mbo̍ tūāl wānāā ŋ̄wāŋ 
vīlɛ̍i̍ya̍ kɔ̄ɔ̄lī le̍ mā mānda̍ ndu̍. 

14Yɔ̄ŋi̍ ndu̍ o̍o̍ nyu̍na̍ Mɛ̄lɛ̄ka̍ Ya̍a̍wɛ̄ɛ̄ le̍ mbō mānda̍ ndu̍ yɛ̍, mbo̍ nyūnā wānāā 
ŋ̄wāŋ vīlɛ̍i̍ya̍ le̍ ndu̍ māndāa̍. Le̍ sa̍bū kōŋ mi̍ Mɛ̄lɛ̄ka̍ Ya̍a̍wɛ̄ɛ̄ dīī ndu̍. Mbo̍ yɔ̄ŋgū 
māsāle̍ ndɔ̄le̍ŋ o̍ Dēēve̍ lo̍, po̍ Chɛ̄ɛ̍se̍ wo̍. 

Ko̍lo̍ni̍kō Tāso̍o̍ 11 

Dēēve̍ sīmnu᷄ŋ Māsā Bɛn̍dōo̍ le̍ Is̍ɔl̄ūɛī̄ a̍ Chu̍dā kpo̍u̍ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 5:1-10) 

1Ō wa̍ pāa̍le̍ pi᷅lɛ̍, mi̍ wāŋnda̍ I̍sɔ̄lūɛ̄ī kpo̍u̍ a̍ chu̍u̍ŋgi̍āŋ na̍a̍ pi᷅lɛ̍, ma̍ kūā nāa̍ Dēēve̍ 
chūā Hi̍būlɔ̄ŋ chīe̍e̍. Ma̍ kɔ̍ di̍mūl ndu̍ āā, “Dēēve̍, si̍na̍ pɛ̍ŋgu̍ māā na̍a̍ nyāā wānāā 
pi̍la̍ na̍a̍ ŋ̄ chō ni̍. 

2O̍ pāāndōo̍ ni᷄ŋ, a̍ bōōndi̍i̍ Sɔ̍ɔ̄ wa̍ Māsā Bɛ̍ndōo̍ ve̍, nu᷄m si̍m wāŋnda̍ I̍sɔ̄lūɛ̄ī lāchī 
o̍ chɔ̄ūwo̍ ni̍. Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ ō dīmūl nu̍m āā, ‘Nu᷄m 
cho̍ wā wānāā nīa̍a̍ I̍sɔ̄lūɛ̍i̍ lāchī ni̍, ndu̍yɛ̍ mā wa̍ māsāa̍ nda̍ chōo̍.’ ” 

3O̍ ko̍ŋ kɔ̍ɔ̍lī, mi̍ lāŋgba̍ā kālla̍ kpo̍u̍ I̍sɔ̄lūɛ̄ī a̍ hu᷅ŋ nāa̍ Māsā Bɛ̄ndōo̍ Dēēve̍ chūā 
Hi̍būlɔ̄ŋ. Mbo̍ yīī kpe̍ma̍a̍ a̍ nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l Hi̍būlɔ̄ŋ ndo̍ŋ. O̍ ko̍ŋ kɔ̍ɔ̍lī, 
mi̍ wāŋnda̍ I̍sɔ̄lūɛ̄ī a̍ su̍i̍ī Dēēve̍ chūɛ̄īya̍ŋ, mbo̍ sīmnu᷄ŋ Māsā Bɛ̍ndōo̍ I̍sɔ̄lūɛ̄ī chōo̍. 
O̍ ko̍ŋ, mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ sa̍na̍a̍ a̍ wāna̍ su̍a̍ā le̍ Mɛ̄lɛ̄ka̍ wo̍ 
Sa̍a̍mi̍ɛ̍ɛ̄ yɛ̍. 

4O̍ ko̍ŋ kɔ̍ɔ̍lī, Dēēve̍ ni̍ nda̍ I̍sɔ̄lūɛ̍i̍ya̍ kpo̍u̍, ma̍ kūā Chūlu̍sɛ̄lɛ̄m. A̍ te̍le̍ŋ ko̍ŋ, nda̍ 
a̍a̍ ve̍e̍lū Chūlu̍sɛ̄lɛ̄m āā Chɛ̍bu̍sī. Ndu̍yɛ̍ wānāa̍ nda̍ a̍a̍ nɔ̍ lɛ̄ŋndē lēŋ nda̍ wa̍ 
Chɛ̄bu̍sa̍i̍tīi̍ya̍ ni̍. 

5Mi̍ Chɛ̄bu̍sa̍i̍tīi̍ya̍ ha̍ā lō o̍ ko̍ŋ ma̍ dīmūl Dēēve̍ āā, “Ŋ̄ chɛ᷅l nu̍m mā hīŋ na̍nu᷄ŋ 
te̍.” Kɛ̍, a̍ ko̍ŋ kpo̍u̍ mi̍ Dēēve̍ chūā fo̍ndā kālā ka̍lāa̍ Sa̍a̍yɔ̄ŋ, ndu̍ yɔ̍nūŋ māā chīe̍e̍ 
bɛ̍ndū Dēēvi̍o̍o̍ ni̍. 

6Mi̍ Dēēve̍ lo᷅ o̍ ko̍ŋ mbo̍ dīmī āā, “Wānā o̍ wānā ku̍ɛ̄ pɛ̍ ta̍se̍ mbō dīu̍ 
Chɛ̄bu̍sa̍i̍tīi̍ya̍ pɛ̍, wānā ko̍ŋ ō sīmnu᷄ŋ ma̍sā, ndu̍yɛ̍ mbō wa᷄ wānā ba̍nāa̍ le̍ pūa̍a̍ 
chɔ̄ūwa̍.” O̍ ko̍ŋ, Cho̍wa̍bī po̍ Sɛ̄lu̍i̍yā wo̍, ndu̍ wā wāna̍ tāso̍o̍ ni̍ mbo̍ kɔ̍ de̍l 
Chɛ̄bu̍sa̍i̍tīi̍ya̍ chōo̍ a̍ sɔ̍ŋgɔ̄ɔ̍. Le̍ sa̍bū kōŋ, mbo̍ sīmnu᷄ŋ bo̍llē pūa̍a̍ chɔ̄ūwa̍. 

7Le̍ mɛ̄ɛ̍ Dēēve̍ chu̍a̍ fo̍ndāŋndā kālā ka̍lāla̍ŋ mbo̍ chāl lo̍ŋ yɛ̍, nda̍ vēēlu̍ fo̍ndāŋ 
kōŋ ni̍ āā, chi̍e̍e̍ bɛ̍ndū Dēēvi̍o̍o̍. 

8O̍ ko̍ŋ kɔ̍ɔ̍lī, mbo̍ tāŋgūl chīe̍e̍ bɛ̍ndōo̍ mbo̍ bālū ndu̍ a̍ sāāsāa̍ si̍lɔ̍, chɔ̄nɔ᷄ŋndo̍ bā 
lɛ̄ŋnde̍ŋ lē wa̍ lē pēēlāā o̍ pēmbēi̍ kūmbū bā pāa̍le̍ŋ lē chāŋ ndo̍ wo̍. O̍ ko̍ŋ kɔ̍ɔ̍lī, 
mi̍ Cho̍wa̍bī ndu̍ si̍o̍ū fo̍ndāŋndā tɔ̄la̍ lo̍ o̍ chīe̍e̍ bɛ̍ndōo̍ la̍ŋ tōōsīāā. 

9O̍ ko̍ŋ, mi̍ Dēēve̍ ō sīmnu᷄ŋ wānā kpāāyā bɛ̄ndū bɛ̍ndū, kāni̍ fo̍ndōle̍ Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō wa̍ a̍ ndu̍ la̍tu̍lu̍. 

So̍vɛīy̍a̍a̍ Dēēve̍ wa̍ ā nda̍ a̍a̍ fu̍la̍ tɔɔ̍ ̍wa̍ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 23:8-39) 

10So̍vɛ̄i̍ya̍a̍ Dēēvi̍a̍a̍ ā nda̍ a̍a̍ fu̍la̍ tɔ̍ɔ̍, mi̍ nda̍ a̍a̍ ke̍ ndu̍ kpi̍i̍li̍a̍a̍ o̍ māsāle̍ ndɔ̄le̍ŋ 
ni᷄ŋ nda̍, lātūlu̍ a̍ wāŋnda̍ I̍sɔ̄lūɛ̄ī kpo̍u̍ ma̍ si̍i̍ŋgu̍u̍ ndu̍ Māsā Bɛ̍ndōo̍, mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ ō di̍mi̍ a̍ I̍sɔ̄lūɛ̄ī o̍kɔ̄ɔ̄ yɛ̍. Pūa̍a̍ chɔ̄ūwāā kāŋ nda̍ cho̍ ha̍ā ni̍. 

11Cha̍si̍ɔ̍bīām, fūlāa̍ o̍ pūlāle̍ Hāki̍mɔ̄ŋnde̍ŋ chōo̍, ndu̍ wa̍ bōlle̍ŋ le̍ pūa̍a̍ chɔ̄ūwāā 
tɔ̍ɔ̍ wa̍a̍ yāa̍ wa̍ ni̍. Ndu̍ sɔ̄ŋgā a̍ pūa̍a̍ kɛ̄mɔ̄ɔ̍ lēyāa̍ (300) a̍ ba̍l ndɔ̄ɔ̍ ni̍, ndu̍yɛ̍ mbo̍ 
dīū nda̍ kpo̍u̍ o̍ sɔ̍ŋgɔ̄ lē pīlɛ̍ kōŋ ni᷄ŋ. 

12O̍ pūa̍a̍ chɔ̄ūwāā tɔ̍ɔ̍ wa̍a̍ ya̍a̍ wa̍ ha̍ā tɛ̄ɛ̄ŋ, wāna̍ wa̍ ndu̍ īkɛ̄i̍ yo̍ ndu̍ wa̍ Ɛ̄li̍a̍a̍sā, 
po̍ Do̍dō wo̍ ni̍. Do̍dō ko̍ŋ yɛ̍, A̍hɔ̍hi̍tīi̍nɔ̍ɔ̍ o̍ wa̍ ni̍. 

13Ō wa̍ a̍ Dēēve̍ lātūlu̍ Pāsī Da̍mīm, te̍le̍ŋ Fīli̍i̍tīāŋnda̍ ā chūūŋgi̍āŋ lo̍ŋ le̍ chɔ̄ūwo̍ 
wo̍. Ndu̍yɛ̍ kpe̍le̍ ŋ̄ba̍a̍līi̍yo̍ ō wa̍ o̍ fo̍ndāŋ kōŋ. O̍ ko̍ŋ, mi̍ pūa̍a̍ chɔ̄ūwāa̍ Dēēvi̍a̍a̍ 
ā nyāānu᷄ŋ Fīli̍i̍tīāŋnda̍. 

14Kɛ̍, mi̍ Ɛ̄li̍a̍a̍sā nda̍ Dēēve̍ a̍ lo᷅ o̍ ko̍ŋ ma̍ sīm o̍ kpe̍lo̍o̍ ko̍ŋ tɛ̍ɛ̄ŋ, ma̍ sīmūl 
Fīli̍i̍tīāŋnda̍ lo̍ŋ a̍ sɔ̍ŋgɔ̄ɔ̍. O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ bāŋā nda̍ a̍ kpāāyā ya̍māā 
bɛ̄ndōo̍. 

15Ō wa̍ pāa̍le̍ pi᷅lɛ̍, mi̍ pūa̍a̍ wa̍ bōllīī so̍vɛ̄i̍ya̍ wa̍ ā yāa̍, a̍ fu̍lā bōlīī pūa̍a̍ chɔ̄ūwāā 
be̍le̍-ya̍a̍ wa̍ tɛ̄ɛ̄ŋ. Ma̍ kūā o̍ pōūwo̍ nāa̍ Dēēve̍ wa̍ o̍ būūlōo̍ A̍du̍lām nda̍. A̍ te̍le̍ŋ 
ko̍ŋ, so̍vɛ̄i̍ya̍a̍ Fīli̍i̍tīāŋnda̍ ā wa̍ o̍ dɔ̍ɔ̍ŋgɔ̍ɔ̍ o̍ lɛ̄ŋndē dɛ̍ŋgbɛ̍le̍ŋ pēmbo᷄ŋ tɛ̄ɛ̄ŋ 
Lu̍ɛ̍fēm. 

16A̍ te̍le̍ŋ ko̍ŋ, Dēēve̍ wa̍ o̍ fo̍ndāŋ ka̍lā ka̍lāa̍ tɛ̄ɛ̄ŋ. O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ nda̍ 
kɔ̍ hi̍ɔ̍lū Bɛ̍ti̍lɛ̍hɛ̄m chīe̍e̍. 

17Dēēve̍ lo̍ o̍ fo̍ndāŋ kōŋ mi̍ kōlɔ̄ɔ̍ bīī ndu̍. Mbo̍ lō o̍ ko̍ŋ mbo̍ dīmī āā, “O̍o̍ ya̍, tē 
ya̍ i̍i̍ sɔ̍la̍ wāŋndo̍ pɛ̍, mi̍ ndu̍ o̍o̍ kɔ̍ chu̍ū ya̍ mɛ̄ŋnda̍ŋ mī ko̍l, fūlāa̍ o̍ so̍o̍ŋ cho̍ o̍ 
dīō sāāsāa̍ Bɛ̍ti̍lɛ̍hɛ̄m i̍kɛ̍i̍ yo̍.” 

18O̍ ko̍ŋ, mi̍ so̍vɛ̄i̍ya̍a̍ tɔ̍ɔ̍ wa̍a̍ yāa̍ wa̍ ha̍ā fūlā, ma̍ kīndī kīndī ma̍ kēī o̍ dɔ̍ɔ̍ŋgɔ̍ 
Fīli̍i̍tīāŋnda̍ tɛ̍ɛ̄ŋ, ma̍ kɔ̍ kɔ̍ndū mɛ̄ŋnda̍ŋ o̍ so̍o̍ŋ wa̍ o̍ dīō sāāsāa̍ Bɛ̍ti̍lɛ̍hɛ̄m īkɛ̄i̍ 
yo̍, ma̍ chūū Dēēve̍. Kɛ̍, Dēēve̍ ko᷄l te̍. O̍ ko̍ŋ, mbo̍ tālā ma̍ŋ lɛ̄ŋ māā kē o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. 

19O̍ ko̍ŋ kɔ̍ɔ̍lī, mbo̍ dīmī āā, “I̍ ti̍ū ba̍ mī ko̍l mɛ̄ŋnda̍ŋ ma᷅ŋ Mɛ̄lɛ̄ka̍ nūu̍ o̍ hɔ̄l te̍. Tē 
I̍” 

20O̍ ko̍ŋ kɔ̍ɔ̍lī, Ābi̍sīāā, wānāyɛ̍ī Cho̍wa̍bī ve̍, ndu̍ wa̍ māsāa̍ so̍vɛ̄i̍ya̍ chōo̍ ŋ̄wāŋ 
be̍le̍-ya̍a̍. Ō wa̍ pāa̍le̍ pi᷅lɛ̍, mbo̍ chūā ba̍l ndɔ̄ɔ̍ mbo̍ sɔ̄ŋgā o̍ pūa̍a̍ kɛ̄mɔ̄ɔ̍ lēyāa̍ 
(300) mbo̍ dīū nda̍. Ndu̍ bɛ̍ɛ̍ mbo̍ fūlā tɔ̍ɔ̍ māā so̍vɛ̄i̍ya̍a̍ be̍le̍-ya̍a̍wa̍ ā pīli̍a̍a̍. 

21Ndu̍yɛ̍ mi̍ tɔ̍ɔ̍ ndɔ̄ɔ̍ ō hēl mbo̍ hīāū so̍vɛ̄i̍ya̍a̍ be̍le̍-ya̍a̍, a̍ fu̍la̍ ha̍ā tɔ̍ɔ̍ wa̍. O̍ ko̍ŋ, 
mbo̍ sīmnu᷄ŋ ma̍sāa̍ nda̍ chōo̍. Kɛ̍ a̍ ko̍ŋ kpo̍u̍, ndu̍ o̍o̍ si̍i̍ma᷅ŋ tɔ̍ɔ̍ a̍ pūa̍a̍ ya̍a̍ wa̍ ā 
pi᷅li̍a̍a̍ le̍, ndu̍yɛ̍ mbo̍ sīmnu᷄ŋ bōlle̍ŋ le̍ pūa̍a̍ chɔ̄ūwāā be̍le̍-ya̍a̍ wa̍. 

22O̍ ko̍ŋ kɔ̍ɔ̍lī, Bɛ̄na̍yā, po̍ Chɛ̄hōwa̍dā wo̍, ndu̍ bɛ̍ɛ̍ wāna̍ kɔ̄l sīmūlāa̍ le̍ sɔ̍ŋgɔ̄ɔ̍ o̍ 
wa̍ ni̍. Ka̍bi̍sɛ̄ɛ̄l o̍ fu̍la̍ ni̍. Ndu̍yɛ̍, mbo̍ tōsā sɔ̄ɔ̍ŋ dīāllūŋ kālāŋ, mbo̍ dīī wānāā 
chɔ̄ūwāā dīāllūŋ kālāā Mo̍wa̍bi̍tīi̍ya̍ ā ŋīɔ̍ɔ̍ŋ. O̍ ko̍ŋ kɔ̍ɔ̍lī, mbo̍ kūā vɛ̄lɛ̄ o̍ so̍o̍ŋndo̍ 
ni᷄ŋ o̍ pāa̍le̍ mɔ᷄m ŋ̍kpu̍ŋgbāa̍ ō dēli̍ le̍ŋ chōo̍, mbo̍ kɔ̍ dīī kpɔ̍kūŋndo̍. 

23Pāa̍le̍ pi᷅lɛ̍ vɛ̄lɛ̄, mbo̍ kūā mbo̍ kɔ̍ di̍ī I̍chi̍pīnɔ̄ɔ̍, ō wa̍ bānde̍i̍ le̍ nɛ̄īyo̍ lē ŋɔ᷄mmɛ̍ū 
a̍ tɛ̄ndāa̍ tɛ̄ɛ̄ŋ. Ndu̍yɛ̍, I̍chi̍pīnɔ̄ɔ̍ ho̍ō bɛ̍ɛ̍, ku̍u̍ba̍nɔ̍ dīāllūŋ kālāa̍ pi̍la̍ o̍ wa̍ ni̍. 
I̍chi̍pīnɔ̄ kōŋ ba̍l ndɔ̄ɔ̍ ō wa᷄ ō bɛ̄ndū kpi᷅, wāna̍ a̍a̍ che᷅ ndu̍ pɛ̍ āā, kpēsēlā lu̍a̍ā 

kōlāa̍ ni̍. Kɛ̍, mi̍ Bɛ̄na̍yā ku̍ā a̍ tīnda̍a̍ mbo̍ kɔ̍ chīŋa̍la᷅ŋ ndu̍ a̍ sɔ̍ŋgɔ̄ɔ̍ mbo̍ pūū ndu̍ 
ba̍l ko̍ŋ o̍ bā, ndu̍yɛ̍ mbo̍ dīī ndu̍ a̍ bāl ndɔ̍ ndu̍ pi̍la̍a̍. 

24Sɔ̄ɔ̍ŋ mu᷅ŋ Bɛ̄na̍yā, po̍ Chɛ̄hōwa̍dā wo̍ ō tōsa̍ ni̍. O̍ ko̍ŋ kɔ̍ɔ̍lī, ndu̍ bɛ̍ɛ̍ mbo̍ fūlā 
tɔ̍ɔ̍, māā pūa̍a̍ chɔ̄ūwāā be̍le̍-ya̍a̍wa̍ ā pīli̍a̍a̍. 

25Mi̍ Bɛ̄na̍yā fu̍lā tɔ̍ɔ̍ mbo̍ hīāū bɛ̍ɛ̍ pūa̍a̍ tɔ̍ɔ̍ wa̍a̍ be̍le̍-ya̍a̍ wa̍. Kɛ̍ a̍ ko̍ŋ kpo̍u̍, ndu̍ 
o̍o̍ si̍i̍ma᷅ŋ tɔ̍ɔ̍ a̍ pūa̍a̍ ya̍a̍wa̍ ā pīli̍a̍a̍ le̍. O̍ ko̍ŋ kɔ̍ɔ̍lī, mi̍ Dēēve̍ hāndū ndu̍ bōlle̍ŋ 
pūa̍a̍ wa̍ ndu̍ māndāa̍ wa̍ chōo̍. 

26So̍vɛ̄i̍ya̍a̍ nda̍a̍ fu̍la̍ tɔ̍ɔ̍ wa̍ ā pīli̍a̍a̍ nda̍ cho̍ ha̍ā ni̍. 

A̍sa̍hɛ̄l, wānāyɛ̍ī Cho̍wa̍bī ve̍, a̍ Ɛ̄līha̍nāŋ, po̍ Do̍dō wo̍, fūlāa̍ Bɛ̍ti̍lɛ̍hɛ̄m chi̍e̍e̍, 

27a̍ Si̍a̍mo̍tī, fūlāa̍ Ha̍lɔ̍dī chi̍e̍e̍, a̍ Pɛ̍lu̍ɛ̍sī, fūlāa̍ Pɛ̍lɛ̍tī chi̍e̍e̍, 

28a̍ I̍lūā, po̍ I̍kɛ̍sīī wo̍ fūlāa̍ Tɛ̄ko̍wā, a̍ Ābīɛ̍ɛ̍sā, fūlāa̍ A̍na̍tɔ̍tī, 

29a̍ Si̍bɛ̍kāī, fūlāa̍ Hu̍sīāā a̍ I̍lā, fūlāa̍ A̍hɔ̄ɔ̄, 

30a̍ Ma̍ha̍lāī, fūlāa̍ Nɛ̍to̍fā, a̍ Hɛ̍lɛ̍dī, po̍ Ba̍nāā wo̍ fūlāa̍ Nɛ̍to̍fā, 

31a̍ I̍tāī, po̍ Lu̍i̍bāī wo̍, fūlāa̍ Ki̍bīāā o̍ būŋgɛ̄ī Bɛ̍ŋnja̍mīŋnde̍ ni᷄ŋ, a̍ Bɛ̄na̍yā, fūlāa̍ 
Pīlu̍a̍tɔ̄ŋ, 

32a̍ Hu̍lūāī fūlāa̍ o̍ lɛ̄ŋndē dɛ̍ŋgbɛ̍le̍ŋ o̍ Pīo̍o̍ Ka̍a̍sī īkɛ̄i̍, a̍ A̍bīɛ̄ɛ̄ fūlāa̍ A̍a̍bā, 

33a̍ A̍si̍ma̍vɛ̄ɛ̄, fūlāa̍ Ba̍hu̍lūm, a̍ Ɛ̄li̍a̍a̍bā, fūlāa̍ Si̍a̍a̍lbɔ̄ŋ, 

34a̍ Ha̍sīɛ̄m fūlāa̍ Ki̍sīɔ̄ŋ, a̍ Chōna̍ta᷅ŋ, po̍ Si̍a̍kīī wo̍, fūlāa̍ Ha̍lūāŋ, 

35a̍ A̍hīām, po̍ Sa̍kāā wo̍ fūlāa̍ Ha̍lūāŋ, a̍ Ɛ̄li̍fāā, po̍ Ɔ̍ɔ̄ wo̍, 

36a̍ Hɛ̍fā fūlāa̍ Mɛ̍chɛ̍lūā, a̍ A̍hi̍chā, fūlāa̍ Pɛ̍lɔ̄ŋ, 

37a̍ Hɛ̍si̍lɔ̄, fūlāa̍ Ka̍mɛ̄l, a̍ Na̍a̍lūāī, po̍ Ɛ̄si̍bāī wo̍, 

38a̍ Cho̍wɛ̄ɛ̄, wānāyɛ̍ī Ne̍tāŋ nde̍, a̍ Mi̍bi̍hāā, po̍ Hāki̍lūī wo̍, 

39a̍ Sɛ̍lɛ̍kī, fūlāa̍ A̍mɔ᷅ŋ, a̍ Nāha̍lūāī, wāna̍ ndu̍ o̍o̍ bi̍ī wōlɔ̄ɔ̄la̍ chɔ̄ūla̍ Cho̍wa̍bī la̍ŋ 
ndo̍, fūlāa̍ Bīɛ̄ɛ̄lɔ̍tī. Na̍ha̍lūāī ko̍ŋ yɛ̍, po̍ Sɛ̄lu̍i̍yā wo̍ o̍ wa̍ ni̍. 

40O̍ ko̍ŋ kɔ̍ɔ̍lī, a̍ I̍lūā nda̍ Ka̍lūɛ̄ɛ̄, fūlāa̍ Cha̍tɛ̄ɛ̄, 

41a̍ Yūla̍yā, Hi̍ta̍i̍tīi̍nɔ̍ɔ̍, a̍ Sa̍ba̍dī, po̍ Āhi̍lāī wo̍, 

42a̍ Ādi̍nā, po̍ Si̍sā wo̍, Lūbɛ᷅na̍i̍tīi̍nɔ̍ɔ̍, mbo̍ wā Lūbɛ᷅na̍i̍tīi̍ya̍ bōlle̍ŋ ŋ̄wāŋ be̍le̍-ya̍a̍, 

43a̍ Ha̍nāŋ, po̍ Ma̍a̍kāā wo̍, a̍ Chōōsi̍a̍fa̍tī, fūlāa̍ Mi̍tāŋ, 

44a̍ Yu̍si̍a̍ā, fūlāa̍ Āsītɛ̍lūā, a̍ Si̍a̍mɛ̄ɛ̄ nda̍ Chɛ̍yɛ̄ɛ̄, pūa̍a̍ Hɔ̍tām nda̍ fūlāa̍ A̍lo̍yā, 

45a̍ Chɛ̍di̍yāā nda̍ Cho̍hā pɔ̍mbɔ̄ ndɔ̄, pūa̍a̍ Si̍mi̍lī wa̍, fūlāa̍ Ti̍sī, 

46a̍ I̍līɛ̄ɛ̄l, fūlāa̍ Māha̍va̍i̍tīi̍nɔ̄, a̍ Chɛ̄lu̍i̍bāī nda̍ Chōōsi̍a̍fa̍tī, pūa̍a̍ Ɛ̄li̍nāām nda̍, a̍ 
I̍ti̍māā, fūlāa̍ Mo̍wa̍bī, 

47a̍ I̍li̍ɛ̍ɛ̍, a̍ O̍bɛ̄ɛ̄, a̍ Cha̍a̍sīɛ̄ɛ̄ fūlāa̍ So̍bāā. 

Ko̍lo̍ni̍kō Tāso̍o̍ 12 

A̍ wānāā tāsia̍̍a̍ fu̍la̍ o̍ kāa̍le̍ Bɛŋ̍nja̍mīŋnde̍ŋ chōo̍ ma̍ tūāl Dēēve̍ kɔɔ̄l̄ī wa̍ o̍kɔɔ̄ ̄
1Bōōndi̍i̍ pi᷅lɛ̍, mi̍ Dēēve̍ nyāānu᷄ŋ Si̍ki̍lāā chīe̍e̍, ndu̍yɛ̍ ndu̍ o̍o̍ be̍lū lɛ̍ fɛ̍ɛ̍sɛ᷄ŋ te̍, 
kāni̍ fo̍ndōle̍, sīōōŋnde̍ wa̍ ndu̍ le̍ Sɔ̍ɔ̄ po̍ Ki̍sī wo̍. Te̍le̍ŋ o̍ wa̍ lo̍ŋ ndo̍, mi̍ so̍vɛ̄i̍ya̍ 
ā ka̍ka̍ hu᷅ŋ nāa̍ ndu̍ chu̍a̍. Pūa̍a̍ ha̍ā ā wa̍ so̍vɛ̄i̍ya̍a̍ kpāāyā bɛ̍ndū a̍ ma̍la̍ ndu̍ o̍ 
chɔ̄ūwo̍ ni᷄ŋ nda̍. 

2Pūa̍a̍ ha̍ā yɛ̍, o̍ kāa̍le̍ Māsā Bɛ̍ndōo̍ Sɔ̍ɔ̄ le̍ŋ chōo̍ nda̍ a̍a̍ fu̍la̍ ni̍, o̍ pūlāle̍ 
Bɛ̍ŋnja̍mīŋnde̍ŋ chōo̍. Ndu̍yɛ̍ pūa̍a̍ ha̍ā, sɔ̍ŋgɔ̄ɔ̍ pi̍la̍ nda̍ a̍a̍ cha̍ā a̍ chīɔ̄ūla̍ŋ ni̍. 
Pūa̍a̍ ha̍ā, nda̍ a̍a̍ cha̍ā sɔ̍ŋgɔ̄ɔ̍ a̍ chīɔ̄ūla̍ŋ a̍ fa̍āŋnda̍ la̍ŋ, a̍ bā kɛ̄ndɛ̄ ni̍, a̍ bā mīāl 
ni̍. 

3Pūa̍a̍ ha̍ā māsāa̍ nda̍ wa̍ o̍ bā bɛ̄ŋgu̍ wa̍ nda̍ cho̍ ha̍ā ni̍. Āhi̍ɛ̍ɛ̍sā nda̍ Cho̍wa̍sī, 
pūa̍a̍ Si̍ɛ̍mā wa̍, fūlāa̍ Ki̍bīāā. Ndu̍yɛ̍ so̍vɛ̄i̍ya̍a̍ hi᷅ŋ ka̍ŋ nāa̍ Dēēve̍ chūā wa̍ nda̍ cho̍ 
ha̍ā ni̍. Chɛ̍sīɛ̄ɛ̄ nda̍ Pɛ̍lɛ̍tī, pūa̍a̍ A̍si̍ma̍vɛ̄ɛ̄ wa̍, a̍ Bɛ̄lu̍a̍kā nda̍ Chɛ̍hū fūlāa̍ A̍na̍tɔ̍tī, 

4a̍ Īsīma̍yā fūlāa̍ Ki̍bīɔ̄ŋ. Īsīma̍yā ko̍ŋ yɛ̍, ō wa̍ wāna̍ tɔ̍ɔ̍ so̍vɛ̄i̍ya̍ tɛ̄ɛ̄ŋ. Ndu̍yɛ̍ ō wa̍ 
vɛ̄lɛ̄ māsāa̍ ō pīlɛ̍ so̍vɛ̄i̍ya̍a̍ be̍le̍-ya̍a̍ wa̍ chōo̍. O̍ ko̍ŋ kɔ̍ɔ̍lī, a̍ Chɛ̄lūīma̍yā, a̍ 
Cha̍ha̍sīɛ̄ɛ̄, a̍ Chōha̍nāŋ, a̍ Chōsa̍ba̍dī, fūlāa̍ Kɛ̍dɛ̍lūāā, 

5a̍ Ɛ̄lu̍sāī, a̍ Chɛ̄lūīmo̍tī, a̍ Bi̍a̍līāā, a̍ Sīɛ̄mālu̍i̍yā, a̍ Sīɛ̄fa̍tīāā, fūlāa̍ Ha̍lu̍i̍fi̍, 

6a̍ Ɛ̄li̍ka̍nāā, a̍ Īsi̍yāā, a̍ A̍sa̍lūɛ̄ɛ̄l, a̍ Chōyi̍sɛ̄ɛ̄, a̍ Cha̍si̍ɔ̍bīām, fūlāa̍ o̍ būŋgɛ̄ī Ko̍lūāā 
ve̍ ni᷄ŋ, 

7a̍ Cho̍wɛ̍lāā nda̍ Sɛ̄bāda̍yā, pūa̍a̍ Chɛ̄lo̍hām nda̍ fūlāa̍ Kɛ̍dɔ̄ɔ̄. 

A̍ wānāa̍ fu̍la̍ o̍ kāa̍le̍ Ka̍a̍dīle̍ŋ chōo̍ ma̍ tūāl Dēēve̍ kɔɔ̄l̄ī wa̍ o̍kɔɔ̄ ̄
8O̍ ko̍ŋ kɔ̍ɔ̍lī, pūa̍a̍ fu̍la̍ o̍ kāa̍le̍ Ka̍a̍dīle̍ŋ chōo̍ mi̍ nda̍ a̍a̍ nɔ̍ tāāsi̍o̍o̍ a̍ chɔ̄ūwo̍ o̍kɔ̄ɔ̄, 
ndu̍yɛ̍ mā nɔ̄lā sɔ̍ŋgɔ̄ɔ̍ a̍ ba̍lta̍ŋ, a̍ nyɛ̄lā so̍vɛ̄i̍ya̍ ā bīī o̍ lābā māā bōo̍la̍ bɛ̍ndū la̍ŋ, 
mi̍ ā ti᷄ŋ ā hūŋ nāa̍ Dēēve̍ wa̍ o̍ fo̍ndāŋ kālā ka̍lāa̍ o̍ po̍llo̍ ni᷄ŋ nda̍. Wānāā a̍a̍ che᷅ 
pūa̍a̍ ha̍ā hɔ̄lla̍ pɛ̍ āā kpɔ̍kūŋnda̍ ni̍. Ndu̍yɛ̍ nyāānɔ᷄ŋndo̍ wānā che᷅ pɛ̍ āā kīa̍la̍a̍ 
ŋ̄pēmbūa̍a̍ ni̍. 

9Pūa̍a̍ ka̍ŋ nda̍ wa̍ ha̍ā ni̍. E̍sɔ̄ ndu̍ wa̍ māsa̍ ndāa̍ ni̍, Ōbāda̍yā ndu̍ wa̍ māsā dīi̍ŋ 
ndɔ̄ɔ̍ ni̍, Ɛ̄li̍a̍a̍bī ndu̍ wa̍ māsā ya̍a̍ ndɔ̄ɔ̍ ni̍, 

10Mīsīma̍nāā, ndu̍ wa̍ māsā hi̍ɔ̍ɔ̍lo̍o̍ ni̍, Chɛ̄lūīma̍yā, ndu̍ wa̍ māsā ŋu̍ɛ̍ɛ̍no̍o̍ ni̍, 

11A̍tāī, ndu̍ wa̍ māsā ŋɔ̍mpu᷅m ndo̍ ni̍, I̍līɛ̄ɛ̄l ndu̍ wa̍ māsā ŋɔ̍mmɛ̍ū wo̍ ni̍, 

12Chōha̍nāŋ, ndu̍ wa̍ māsā ŋɔ̄ma̍a̍ wo̍ ni̍, Ɛ̄līsa̍ba̍dī, ndu̍ wa̍ māsā ŋɔ̍ma̍hīɔ̍ɔ̍lo̍o̍, 

13Chɛ̄lūīma̍yā wo̍ ō pīlɔ̍ɔ̍, ndu̍ wa̍ māsā tɔ̍ɔ̍ ni̍, Mākība̍nāī, ndu̍ wa̍ māsā tɔ̍ a̍ ō pīlɛ̍ 
ndɔ̄ɔ̍ ni̍. 

14Pūa̍a̍ fu̍la̍ ha̍ā o̍ kāa̍le̍ Ka̍a̍dīle̍ŋ chōo̍ wa̍, nda̍ wa̍ bōlīī pūa̍a̍ chɔ̄ūwa̍ ni̍. Pūa̍a̍ ha̍ā 
ā pūm ā wa̍ pūa̍a̍ chɔ̄ūwa̍ bōlle̍ŋ wāa̍ ō pīlɛ̍ (1,000) ā pūm yɛ̍, a̍ wa̍ pūa̍a̍ chɔ̄ūwa̍ 
chōo̍ kɛ̄mɛ̄ (100). 

15Pūa̍a̍ ha̍ā, nda̍ ta̍ŋ te̍le̍ŋ pi᷅lɛ̍ Pīo̍o̍ Chɔ̍ɔ̍dāŋ o̍ pāŋgi̍i̍ tāse̍i̍ ni᷄ŋ, te̍le̍ŋ mɛ̄ŋnda̍ŋ mā 
hīŋ mi̍ mā kūmbū kɔ̄ŋgɔ̍la̍ pīo̍o̍ vēllāa̍ vēllē wo̍ ni̍. O̍ ko̍ŋ, ma̍ kɔ̍ to̍ū wāna̍ o̍ wānā 
wa̍ īchāli̍ o̍ lɛ̄ŋīi̍ dɛ̍ŋgbɛ̍i̍ o̍ pēmbo᷄ŋ tɛ̍ɛ̄ŋ, bā pāa̍le̍ŋ lē chāŋ ndo̍ a̍ bā lē dēl lo̍. 

A̍ pūa̍a̍ fu̍la̍ o̍ kāa̍le̍ Bɛŋ̍nja̍mīŋ a̍ Chu̍dā le̍ŋ chōo̍ ma̍ tūāl Dēēve̍ kɔɔ̄l̄ī wa̍ o̍kɔɔ̄ ̄
16O̍ ko̍ŋ kɔ̍ɔ̍lī, mi̍ pūa̍a̍ fu̍la̍ o̍ kāa̍le̍ Bɛ̍ŋnja̍mīŋ a̍ Chu̍dā le̍ŋ chōo̍ wa̍ ā pūm ā hūŋ 
nāa̍ Dēēve̍ chūā, nāa̍ o̍ wa̍ o̍ fo̍ndāŋ ndɔ̄ ka̍lā ka̍lāa̍ wa̍. 

17O̍ ko̍ŋ kɔ̍ɔ̍lī, mi̍ Dēēve̍ fūlā le̍ nda̍ bɔ̄ŋāa̍, mbo̍ lō o̍ ko̍ŋ mbo̍ dīmūl nda̍ āā, “Tē ō 
wa̍ pɛ̍ māā lā hīŋ hūnɔ̄ɔ̄ īchāŋnja̍a̍ le̍ ya̍ sɔ̍ŋgɔ̄ɔ̍ mālāa̍ pɛ̍, mɛ̄ɛ̍ kɔ̄l nūu̍ ō chō ō 
hīnīāā a̍ nya̍. Kɛ̍ tē lā kɛ̄ɛ̄si̍a̍a̍ le̍ ya̍ pīsīo̍o̍ ya̍a̍mɔ̍ɔ̍wa̍ nīa̍a̍ o̍ bā pɛ̍, mi̍ chē bɛ̍ɛ̍ māā 
bālā nīla̍ cho̍ o̍ sɔ̄ɔ̍ŋ wɔ̍ɔ̍ŋ ni᷄ŋ te̍ ni̍, mbɔ̄ māā Mɛ̄lɛ̄ka̍ fi̍nyāā nāa̍ ō chɔ᷅ ndi̍, ndu̍yɛ̍ 
mbō tūsi̍ nya̍ dɛ̍nɛ̍ pa̍lāa̍ chōo̍ fɔ̍.” 

18O̍ ko̍ŋ, mi̍ Nyi̍na̍ Mɛ̄lɛ̄ka̍a̍ ō tu̍āl A̍ma̍sāī kɔ̄ɔ̄lī, wāna̍ wa̍ pūa̍a̍ chɔ̄ūwāā be̍le̍-ya̍a̍ 
wa̍ bōlle̍ŋ ndo̍, mbo̍ dīmī āā, “O̍o̍ Dēēve̍ po̍ Chɛ̄ɛ̍se̍ wo̍, le̍ nūm na̍a̍ ŋ̄ chō ni̍, ndu̍yɛ̍ 
ŋ̄ chō hɔ̄lāā tūlu̍ a̍ nūm. Kɔ̄l nyūlōo̍, kɔ̄l nyūlōo̍, ō chō le̍ nūm, ndu̍yɛ̍ kɔ̄l nyūlōo̍ 
chō vɛ̄lɛ̄ le̍ wānāā nūm āā ma̍lāa̍! Kāni̍ fu̍u̍le̍, Mɛ̍lɛ̄ka̍a̍ nūmndo̍ ō māla̍ nu̍m.” O̍ 
ko̍ŋ kɔ̍ɔ̍lī, mi̍ Dēēve̍ chɛ̄l nda̍. O̍ ko̍ŋ, mbo̍ sīīŋgūū nda̍ wāŋ bānāa̍ pūa̍a̍ ndūa̍a̍ 
chɔ̄ūwa̍ chōo̍. 

A̍ wānāa̍ fu̍la̍ o̍ kāa̍le̍ Mānāa̍sēle̍ŋ chōo̍ ma̍ tūāl Dēēve̍ kɔ̄ɔl̄ī wa̍ o̍kɔɔ̄ ̄
19O̍ ko̍ŋ kɔ̍ɔ̍lī, mi̍ pūa̍a̍ ā ti᷄ŋ ā fūlā o̍ kāa̍le̍ Mānāa̍sēle̍ŋ chōo̍, ma̍ tūāl Dēēve̍ kɔ̄ɔ̄lī 
te̍le̍ŋ o̍ kūɛ̄ nda̍ Fīli̍i̍tīāŋnda̍ le̍ sɔ̍ŋgɔ̄ɔ̍ a̍ Sɔ̍ɔ̄ wo̍. Kɛ̍ Fīli̍i̍tīāŋnda̍ ā chɛ᷄l mbō māla̍ 
nda̍ le̍, kāni̍ fu̍u̍le̍ mɛ̄ɛ̍ māsāā Fīli̍i̍tīāŋnda̍ ā bīī bɔ̄ŋa᷅ŋndo̍ a̍ ndu̍, mi̍ sīōōŋnde̍ bīī 
nda̍, ma̍ dīmī āā, “Ō chō na̍a̍ pīsī wāna̍ ndɔ̄ ba̍nā pāāndōo̍ Sɔ̍ɔ̄ o̍ bā.” Le̍la̍ŋ, ma̍ 
mīŋgī ndu̍ Si̍ki̍lāā. 

20O̍ ko̍ŋ kɔ̍ɔ̍lī, mɛ̄ɛ̍ o̍ mi̍i̍ŋgu̍ Si̍ki̍lāā, so̍vɛ̄i̍ya̍a̍ fu̍la̍ o̍ kāa̍le̍ Mānāa̍sēle̍ŋ chōo̍ ma̍ 
tūāl ndu̍ kɔ̄ɔ̄lī wa̍, nda̍ cho̍ ha̍ā ni̍. A̍di̍nāā, a̍ Chōsa̍ba̍dī, a̍ Chɛ̄da̍yāā, a̍ Ma̍i̍kɛ̄l, a̍ 
Chōsa̍ba̍dī wo̍ ō pīlɔ̍ɔ̍, a̍ Ɛ̄li̍hū, a̍ Si̍lɛ̍tāī. Pūa̍a̍ ha̍ā ō kɛ᷅kɛ᷅ wa̍ ku̍ndā so̍vɛ̄i̍ya̍ bōlle̍ŋ 
wāa̍ ō pi᷅lɛ̍ (1,000). 

21O̍ ko̍ŋ kɔ̍ɔ̍lī, mi̍ pūa̍a̍ ha̍ā ā mālā Dēēve̍ sɔ̍ŋgɔ̄ɔ̍ a̍ wānāā nda̍ a̍a̍ hu᷅ŋ ndu̍ dēlɔ̄ɔ̍ 
chōo̍ a̍ sɔ̍ŋgɔ̄ɔ̍ wa̍. Pūa̍a̍ ha̍ā kpo̍u̍ wānāā kɔ̄l tā sīmūlāa̍ le̍ chɔ̄ūwo̍ nda̍ wa̍ ni̍. 
Ndu̍yɛ̍ mi̍ Dēēve̍ hāndū nda̍ bōlle̍ so̍vɛ̄i̍ya̍ chōo̍. 

22O̍ ko̍ŋ kɔ̍ɔ̍lī, lēpāa̍ o̍ lēpāa̍, so̍vɛ̄i̍ya̍a̍ chēle̍ŋ ā wa̍ hūnɔ̄ɔ̍ nāa̍ Dēēve̍ chūā le̍ ndu̍ 
mālāa̍, ha̍a̍a̍ ma̍ kūī ma̍ si̍mnu᷄ŋ so̍vɛ̄i̍ya̍a̍ kpāāyā bɛ̄ndu̍ bɛ̄ndū. 

Dīōlā pūa̍a̍ chɔū̄wāa̍ Dēēve̍ wa̍ 

23Te̍le̍ŋ Dēēve̍ o̍ wa̍ Hi̍būlɔ̄ŋ ndo̍, mi̍ ku̍ndālā yɛ̍ yɛ̍la̍ so̍vɛ̄i̍ya̍ ā nda̍ a̍a̍ sɔ̍la̍ pɛ̄ɛ̄kū 
kɛ̄ndɛ̄ kɛ̍ndɔ̄ɔ̍ le̍ sɔ̍ŋgɔ̄ɔ̍ wa̍ ā hūŋ nāa̍ ndu̍ chu̍a̍ Hi̍būlɔ̄ŋ, le̍ mī nda̍ a̍a̍ mīŋgi̍ 
māsāle̍ Sɔ̍ɔ̍ le̍ŋ Dēēve̍ o̍ bā, sa̍na̍a̍ a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ chu̍a̍ būŋgɛ̄i̍ yɛ̍. 

24So̍vɛ̄i̍ya̍ a̍ fu̍la̍ Chu̍dā ndu̍yɛ̍ ma̍ nɔ̄ ba̍lta̍ŋ a̍ nyɛ̄la̍ so̍vɛ̄i̍ya̍ ā bīī o̍ lābā māā bōo̍la̍ 
bɛ̍ndū le̍ chɔ̄ūwo̍, ndu̍yɛ̍ ma̍ nɔ̄ nyɛ̄m chɔ̄ūwo̍ŋ ta̍u̍ wa̍, ā wa̍ wāa̍la̍ŋ lā ŋɔ᷄mpu᷅m 
a̍ kɛ̄mɔ̄ɔ̍ lē ŋɔ̄ma̍a̍ (6,800). 

25Pūa̍a̍ fu̍la̍ Si̍mīɔ̄ŋ mi̍ nda̍ a̍a̍ fūla̍ tɔ̍ɔ̍ le̍ sɔ̍ŋgɔ̄ɔ̍, ndu̍yɛ̍ ma̍ sɔ̄lā pɛ̄ɛ̄kū kɛ̄ndɛ̄ 
kɛ̍ndɔ̄ɔ̍ le̍ sɔ̍ŋgɔ̄ɔ̍ wa̍, ā wa̍ wāa̍la̍ŋ lā ŋɔ᷄mmɛ̍ū a̍ kɛ̄mɛ̄ (7,100). 

26Li̍va̍īya̍ ā wa̍ wāa̍la̍ŋ lā hīɔ̍ɔ̍lu̍ a̍ kɛ̄mɔ̄ɔ̍ lē ŋɔ᷄mpu᷅m (4,600). 

27Chɛ̄hōwa̍dā, ō ndu̍ o̍o̍ wa̍ chīla̍ŋ o̍ yu̍ŋgu̍ 

E̍lɔ̄ŋ ndo̍ chōo̍ wo̍, ndu̍ o̍o̍ nɔ̍ so̍vɛ̄i̍ya̍ wāa̍la̍ŋ lā yāa̍ a̍ kɛ̄mɔ̄ɔ̍ lē ŋɔ᷄mmɛ̍ū (3,700). 

28Sa̍dɔ̍kī, po̍ chu̍ā pīāāndu̍ fu̍la̍ tɔ̍ɔ̍ le̍ chɔ̄ūwo̍ wo̍, mbo̍ hūŋ a̍ wānāa̍ wa̍ so̍vɛ̄i̍ya̍ 
bōlle̍ o̍ yu̍ŋgu̍ ndāa̍ chōo̍ wa̍ kɔ̄ɔ̄lī, ā wa᷄ ŋ̄wāŋ bi̍dīi̍ŋ a̍ ā ŋīɔ̍ɔ̍ŋ. 

29O̍ ko̍ŋ kɔ̍ɔ̍lī, Bɛ̍ŋnja̍ma̍i̍tīi̍ya̍ fu̍la̍ o̍ kāa̍le̍ Sɔ̍ɔ̄ le̍ŋ chōo̍ wa̍, nda̍ bɛ̍ɛ̍ ma̍ hūŋ. Nda̍ 
wa̍ wāa̍la̍ŋ lā yāa̍ (3,000), kɛ̍ mi̍ ā ti᷄ŋ ka̍ka̍, a̍ lo᷅ Sɔ̍ɔ̄ kɔ̄ɔ̄lī. 

30O̍ ko̍ŋ kɔ̍ɔ̍lī, pūa̍a̍ E̍fi̍lūēm, a̍ nɔ̍ kpāāyāa̍, ma̍ nɔ̄ kɔ̄ltā sīmūlāā la̍ŋ le̍ chɔ̄ūwo̍, 
ndu̍yɛ̍ ma̍ wā wānāā tɔ̍ɔ̍ o̍ yu̍ŋgu̍la̍ fi̍nyāā ndāa̍ chōo̍ wa̍, nda̍ bɛ̍ɛ̍ ma̍ hūŋ, ā wa̍ 
wāa̍la̍ŋ bi̍dīi̍ŋ, a̍ kɛ̄mɔ̄ɔ̍ lē ŋɔ̄ma̍a̍ (20,800). 

31O̍ ko̍ŋ kɔ̍ɔ̍lī, yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ, a̍ wa̍ bā pāa̍le̍ŋ lē dēllo̍ wo̍ wa̍, ā 
nda̍ a̍a̍ hɛ̍li̍ le̍ mī nda̍ā hu̍ŋ ha̍ndū Dēēve̍ o̍ lēmāsā wa̍, nda̍ bɛ̍ɛ̍ ma̍ hūŋ, ā wa̍ 
wāa̍la̍ŋ tɔ̍ a̍ lā ŋɔ̄ma̍a̍ (18,000). 

32Pūa̍a̍ wa̍ kāa̍le̍ I̍sa̍a̍kāle̍ŋ chīla̍ŋnda̍, ā nda̍ a̍a̍ nɔ̍ sīnā pɛ̄ŋgo̍o̍ a̍ te̍le̍ŋndo̍ o̍kɔ̄ɔ̄, 
ndu̍yɛ̍ mā sīnā nyɛ᷅ I̍sɔ̄lūɛ̍i̍ya̍ ā nɔ̄ le̍ tōsāa̍ wo̍ wa̍, nda̍ bɛ̍ɛ̍ ma̍ hūŋ, ā wa̍ kɛ̄mɔ̄ɔ̍ 
lēdīi̍ŋ (200). Ndu̍yɛ̍ ma̍ hūŋ a̍ wānāya᷅ŋ nda᷄ŋ wa̍ nda̍ o̍ bā bɛ̄ŋgu̍ wo̍ŋ kpo̍u̍. 

33Pūa̍a̍ Sɛ̍bu̍lɔ̄ŋ nda̍ wa̍ wāa̍la̍ŋ be̍le̍-ŋu̍ɛ̍ɛ̍nu̍ (50,000), ā nda̍ a̍a̍ si̍nā a̍ chɔ̄ūwo̍ 
o̍kɔ̄ɔ̄, ndu̍yɛ̍ ma̍ wā ā bɛ̍ɛ̍ndīa̍ŋ le̍ chɔ̄ūwo̍ a̍ nyɛ̄m chɔ̄ūwo̍ŋ le̍ mī nda̍ a̍a̍ ma̍la̍ 
Dēēve̍ wa̍. 

34Pūa̍a̍ Nāfi̍ta̍lī, a̍ wa̍ bōllīī so̍vɛ̄i̍ya̍ wa̍, ā wa̍ wāa̍ ō pīlɛ̍ (1,000), ndu̍yɛ̍ a̍ so̍vɛ̄i̍ya̍a̍ 
ndāa̍, wāa̍la̍ŋ be̍le̍-ya̍a̍ a̍ lā ŋɔ᷄mmɛ̍ū (37,000), ā nda̍ a̍a̍ nɔ̍ ba̍lta̍ŋ a̍ nyɛ̄lā so̍vɛ̄i̍ya̍ 
bīī o̍ lābā māā bo̍o̍la̍ bɛ̍ndū le̍ nda̍ māndāa̍ wa̍, ma̍ hūŋ. 

35Pūa̍a̍ Da᷅ŋ, ā wa̍ wāa̍la̍ŋ bi̍dīi̍ŋ a̍ lā ŋɔ̄ma̍a̍ a̍ kɛ̄mɔ̄ɔ̍ lē ŋɔ᷄mpu᷅m (28,600), a̍ wa̍ ā 
bɛ̍ɛ̍ndīa̍ŋ a̍ nyɛ̄m chɔ̄ūwo̍ŋ le̍ chɔ̄ūwo̍ wa̍, nda̍ bɛ̍ɛ̍ ma̍ hūŋ. 

36O̍ ko̍ŋ kɔ̍ɔ̍lī, pūa̍a̍ A̍sīɛ̄ɛ̄, a̍ wa̍ ā bɛ̍ɛ̍ndīa̍ŋ le̍ chɔ̄ūwo̍ wa̍, ā wa̍ wāa̍la̍ŋ be̍le̍-hi̍ɔ̍ɔ̍lu̍ 
(40,000), nda̍ bɛ̍ɛ̍ ma̍ hūŋ. 

37Pūa̍a̍ fu̍la̍ o̍ kāa̍le̍ Lūbɛ᷅ŋnde̍ŋ chōo̍, a̍ kāa̍le̍ Ka̍a̍dī le̍ŋ, a̍ kāa̍le̍ Mānāa̍sēle̍ŋ 
tɛ̄ndāa̍ tɛ̄ɛ̄ŋ nda̍, a̍ fu̍la̍ Chɔ̍ɔ̍dāŋ le̍e̍lōo̍ bā pāa̍le̍ŋ lē chāŋndo̍ wa̍, ā wa̍ wāa̍la̍ŋ 
kɛ̄mɛ̄ a̍ bi̍dīi̍ŋ (120,000). Nda̍ kpo̍u̍, nda̍ a̍a̍ nɔ̍ nyɛ̄m chɔ̄ūwo̍ŋ su̍u̍ o̍ su̍u̍ le̍ sɔ̍ŋgɔ̄ɔ̍. 

38O̍ ko̍ŋ kɔ̍ɔ̍lī, so̍vɛ̄i̍ya̍ ha̍ā kpo̍u̍, a̍ wa̍ ā bɛ̍ɛ̍ndīa̍ŋ le̍ chɔ̄ūwo̍ wa̍, ma̍ hūŋ Hi̍būlɔ̄ŋ 
a̍ yīya᷄ŋndo̍ le̍ mi̍ nda̍ a̍a̍ si̍i̍ŋgu̍u̍ Dēēve̍ māsā bɛ̍ndōo̍ lɛ̄ŋndē I̍sɔ̍lūɛ̄īle̍ŋ kpo̍u̍. 
I̍sɔ̄lūɛ̍i̍ya̍ ā tūa̍a̍ bɛ̍ɛ̍ kpo̍u̍, yīya᷄ŋ pīlɛ̍ kōŋ ko̍ni̍ nda̍ a̍a̍ nɔ̍ ni̍, le̍ mī nda̍ a̍a̍ si̍i̍ŋgu̍u̍ 
Dēēve̍ māsā bɛ̍ndōo̍. 

39O̍ ko̍ŋ kɔ̍ɔ̍lī, mi̍ so̍vɛ̄i̍ya̍ ha̍ā ā lō lo̍ŋ a̍ Dēēve̍ lātūlu̍, ā wa̍ dīo̍la̍ŋ a̍ kōlɔ̄ɔ̄la̍ŋ le̍ 
pālɛ̍i̍ ī yāa̍. Kāni̍ fo̍ndōle̍, mi̍ wānāya᷅ŋ nda᷄ŋ tōōsīāl nda̍ nyɛ̄ dīāā ta̍u̍ ta̍u̍. 

40O̍ ko̍ŋ kɔ̍ɔ̍lī, mi̍ wānāā nda̍ chīɛ̄ɛ̄li̍āŋ nda̍, fūlāa̍ I̍sa̍a̍kā, a̍ Sɛ̍bu̍lɔ̄ŋ, a̍ Nāfi̍ta̍lī, ma̍ 
hūŋ a̍ nyɛ̄ dīa̍a̍ o̍ sōfɛ̍li̍a̍a̍ chōo̍, a̍ o̍ nyɔ̍mi̍a̍a̍ chōo̍, a̍ o̍ chɔ̄lūāā yɛ̄yi̍i̍ mu̍ūli̍āŋnda̍ 
chōo̍, a̍ nāūwa̍ o̍ lākɔ̄ɔ̄. O̍ ko̍ŋ kɔ̍ɔ̍lī, ma̍ hūŋ a̍ nyɛ̄m dīāā yɛ̍ yi̍ɔ̍ɔ̍ŋ, mu̍ŋ yɔ̍nūŋ ni̍ 
māā kōlō to̍o̍sīāā bēe̍dīi̍yo̍, a̍ bēe̍dīi̍ nda̍ lūām a̍ kōlo̍ māfi̍kīi̍yo̍ wo̍, a̍ kīle̍pīi̍ma̍ 
ve̍sɛ̍i̍ya̍ŋ, a̍ mūɛ̄īya̍ŋ, a̍ chūɛ̄īya̍ŋ, a̍ vīsīŋ sāa̍. Kāni̍ fo̍ndōle̍, nya̍a̍lo̍o̍ ō wa̍ o̍ lɛ̄ŋndē 
I̍sɔ̍lūɛ̄īle̍ŋ ni᷄ŋ kpo̍u̍. 

Ko̍lo̍ni̍kō Tāso̍o̍ 13 

A̍ mɛɛ̄ ̍Dēēve̍ kɛɛ̄s̄ia̍̍a̍ le̍ kɔl̄a̍ŋ a̍ kɔf̍ū kpe̍ma̍ Mɛl̄ɛk̄a̍a̍ Chūlu̍sɛl̄ɛm̄ yɛ ̍o̍kɔɔ̄ ̄
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 6:1-11) 

1Te̍le̍ŋ ti̍ŋ hīōūwɔ̄ɔ̍, mi̍ Dēēve̍ o̍ bīī bɔ̄ŋa᷅ŋndo̍ a̍ bōlīī pūa̍a̍ ndūa̍a̍ chɔ̄ūwa̍, a̍ wa̍ 
ku̍ndālā pūa̍a̍ chɔ̄ūwa̍ bōlle̍ o̍ wāa̍la̍ŋ ni᷄ŋ a̍ o̍ kɛ̄mɛ̄ la̍ŋ ni᷄ŋ nda̍, ndu̍yɛ̍ a̍ wānā o̍ 
wānā wa̍ wāŋnda̍ chīla̍ŋ. 

2O̍ ko̍ŋ, mbo̍ dīmūl I̍sɔ̄lūɛ̍i̍ya̍ a̍ chu̍u̍ŋgi̍āŋ na̍a̍ pīlɛ̍ wa̍ āā, “Tē ī wa̍ īkɛ̄ndɛ̄ a̍ nya̍ 
pɛ̍, ndu̍yɛ̍ mbō wa̍ hɛ̍na᷄ŋ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ nāa̍, mɛ̄ɛ̍ ŋ̄ yōōŋgu᷅ŋ le̍ 
wānāā nāā tu̍a̍a̍ a̍ lo̍ o̍ lɛ̄ŋndē I̍sɔ̍lūɛ̄īle̍ŋ ni᷄ŋ nda̍, lātūlu̍ a̍ wānāā sōlīāā lā sa̍lāa̍, a̍ 
Līva̍īya̍, a̍ cho̍ o̍ chi̍e̍e̍ŋ bɛ̄ndo᷄ŋ nāa̍ bīl pūīyāā chō le̍ mī chɔ̄lūa̍a̍ dē wo̍ wa̍, le̍ mā 
hīŋ mī ŋ̄ wānu᷅ŋ nāa̍ pīlɛ̍. 

3O̍ ko̍ŋ kɔ̍ɔ̍lī, mī ŋ̄ kɔ̍ hu᷅ŋ vɛ̄lɛ̄ a̍ kɔ̍fū kpe̍ma̍ Mɛ̄lɛ̄ka̍ nāa̍, kāni̍ fu̍u̍le̍, mi̍ na̍a̍ ŋ̍ 
pu̍ɛ̍ɛ̍nu᷄ŋ a̍ ndu̍ o̍ pālɛ̍i̍ Sɔ̍ɔ̄ ve̍ ni᷄ŋ.” 

4O̍ ko̍ŋ, mi̍ wānāa̍ chu̍u̍ŋgi̍āŋ nda̍ kpo̍u̍ ā chɛ᷅l le̍ tōsāa̍ le̍nde̍, kāni̍ fu̍u̍le̍ mi̍ 
wāŋnda̍ kpo̍u̍ a̍ chā māā kɛ̄ɛ̄sīa̍a̍ ho̍ō ndu̍ o̍o̍ bɛ̍nda̍ le̍ nda̍. 

5Le̍ sa̍bū kōŋ, mi̍ Dēēve̍ ō chūūŋgīāā I̍sɔ̄lūɛ̍i̍ya̍ a̍ wa̍ o̍ Pīo̍o̍ Si̍hɔ̄ɔ̄ o̍ lɛ̄ŋndē 
I̍chi̍pīle̍ŋ ni᷄ŋ nda̍, a̍ wānāa̍ wa̍ Lēbō Ha̍ma̍tī bā lūāŋndo̍ wa̍ le̍ mī nda̍ a̍a̍ kɔ̍ chu̍ā 
kɔ̍fū kpe̍ma̍ Mɛ̄lɛ̄ka̍a̍ Kīlīāātī Chi̍a̍a̍lūīm. 

6O̍ ko̍ŋ kɔ̍ɔ̍lī, Dēēve̍ nda̍ I̍sɔ̄lūɛ̍i̍ya̍ kpo̍u̍, ma̍ kūā Ba̍a̍lā, ndu̍ yɔ̍nūŋ māā Kīlīāātī 
Chi̍a̍a̍lūīm ni̍, chīe̍e̍ wa̍ o̍ būŋgɛ̄ī Chu̍dāve̍ ni᷄ŋ ndo̍, le̍ mī nda̍ a̍a̍ kɔ̍ hu᷅ŋ a̍ kɔ̍fu̍ 
kpe̍ma̍ Mɛ̄lɛ̄ka̍ wa̍ lo̍ŋ ndo̍. Kāni̍ fu̍u̍le̍, kɔ̍fū kpe̍ma̍a̍ ho̍ō, kɔ̍fu̍ Mɛ̄lɛ̄ka̍a̍ o̍ wa̍ ni̍, ō 

Mɛ̄lɛ̄ka̍ wa᷄ īchāli̍ cho̍o̍ o̍ kpe̍ŋgbe̍i̍ ndɔ̍ lēmāsāa̍ chōo̍, nya̍ā lākūmba᷅ŋ nda̍ tɛ̄ɛ̄ŋ 
ndo̍. 

7O̍ ko̍ŋ kɔ̍ɔ̍lī, ma̍ chu̍ā kɔ̍fū kpe̍ma̍ Mɛ̄lɛ̄ka̍ wa̍ o̍ chīɛ̍i̍ Ābi̍na̍dāā wo̍ wo̍, ma̍ hāndū 
ndu̍ o̍ nyɛ̄ nyāāna᷄ŋ sɛ̍nɛ̄ī nāūwa̍ ā nāŋ ndo̍ chōo̍. Ndu̍yɛ̍ Yu̍u̍sā nda̍ A̍hi̍o̍ō, nda̍ wa̍ 
kɔ̄la̍ŋ a̍ nyɛ̄ kōŋ ni̍. 

8O̍ ko̍ŋ kɔ̍ɔ̍lī, mi̍ Dēēve̍ nda̍ I̍sɔ̄lūɛ̍i̍ya̍ kpo̍u̍ a̍ to̍sā kɔ̄l kɛ̄ndɔ̄ɔ̍ o̍ Mɛ̄lɛ̄ka̍ lo̍ ma̍ 
sāŋgālā Mɛ̄lɛ̄ka̍ a̍ dīāllūŋ fūlāŋ bɛ̄ndo᷄ŋ. O̍ ko̍ŋ, mā sōlī chōndo̍ŋ, mā lūāā nyɛ̄m 
chāā īyōō wo̍ŋ, a̍ dūndūla̍ pɔ̍mbɔ̄la̍ŋ, a̍ chɛ̍ŋ chɛ̍ŋndo̍ŋ, mā hūāŋ pu᷅tɛ̍nɛ̍i̍la̍ŋ. 

9O̍ ko̍ŋ kɔ̍ɔ̍lī, mɛ̄ɛ̍ nda̍ fūūlu̍u̍ o̍ fo̍ndāŋ Chi̍dɔ̄ŋ o̍ lu̍a̍ā tɔ̍lɔ̄ɔ̍ wo̍, mi̍ nāu̍ wa̍ nyɔ̄ɔ̍ 
ho̍ō nānɔ̄ɔ̍ wo̍ ō tōsā mi̍ kɔ̍fōo̍ ō kpēkēsīa̍ŋ. O̍ ko̍ŋ, mi̍ Yu̍u̍sā o̍ sa̍ā kɔ̍fū kpe̍ma̍a̍ 
yɔ̄ŋi̍i̍ ndu̍ o̍o̍ de̍l. 

10O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ ō dūāūnu᷄ŋ tu̍mbe̍ a̍ Yu̍u̍sā le̍ mɛ̄ɛ̍ o̍ pi̍la̍ŋ kɔ̍fū kpe̍ma̍a̍ 
ho̍ō yɛ̍. Le̍ sa̍bū kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ ō dīī ndu̍. Mbo̍ wū lo̍ŋ Mɛ̄lɛ̄ka̍ o̍ hɔ̄l. 

11O̍ ko̍ŋ, mi̍ Dēēve̍ ō du̍a̍u̍nu᷄ŋ tu̍mbe̍, kāni̍ fo̍ndōle̍, le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ ō 
dɔ̄ɔ̄nu᷄ŋ tu̍mbe̍ a̍ Yu̍u̍sā, ndu̍yɛ̍ mbo̍ dīī ndu̍ yɛ̍. Chɔ̍ŋ a̍ te̍le̍ŋ ko̍ŋ mbo̍ bīī a̍ pāa̍le̍ 
hāūle᷅ŋ, ā vēēlū fo̍ndāŋ kōŋ āā, Pɛ̍lu̍ɛ̍sī Yu̍u̍sā. 

12Kɛ̍, mi̍ sīōōŋnde̍ bīī Dēēve̍ pāa̍le̍ le̍ŋ a̍ Mɛ̄lɛ̄ka̍. O̍ ko̍ŋ mbo̍ dīmī āā, “Vɛ̄ɛ̍nɛ̍ ya̍ 
lo̍o̍kū yɛ̍ ni̍ŋ hu̍nɔ̄ɔ̄ a̍ kɔ̍fū kpe̍ma̍ Mɛ̄lɛ̄ka̍a̍ ho̍ō o̍ ya̍lo̍ chīe̍e̍?” 

13Le̍ sa̍bōo̍ ho̍ō, Dēēve̍ ō tīu̍ lɛ̍ ba̍ le̍ mbō hīŋ a̍ kɔ̍fū kpe̍ma̍ Mɛ̄lɛ̄ka̍a̍ o̍ ndu̍lo̍ chīe̍e̍ 
le̍. Kɛ̍, mbo̍ kūā a̍ ndu̍ mbo̍ kɛ̄sī ndu̍ o̍ chīɛ̍i̍ Ōbɛ̄ɛ̄ I̍dɔ̄m Kāti̍tīi̍nɔ̍ɔ̍ lo̍. 

14O̍ ko̍ŋ kɔ̍ɔ̍lī, mi̍ kɔ̍fū kpe̍ma̍ Mɛ̄lɛ̄ka̍a̍ ō lō o̍ Ōbɛ̄ɛ̄ I̍dɔ̄m ndo̍ chi̍ɛ̍ī ni̍ŋ le̍ pāŋgo̍ŋ 
ŋgāa̍. O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ ō dūāū yu̍ŋgu̍ Ōbɛ̄ɛ̄ I̍dɔ̄m ndo̍ sa̍lā, a̍ nyɛ̄ o̍ nyɛ̄ o̍ 
nɔ̍. 

Ko̍lo̍ni̍kō Tāso̍o̍ 14 

A̍ sɔɔ̄ŋ̍ Dēēve̍ ō tōsa̍ Chūlu̍sɛl̄ɛm̄ ndo̍ŋ o̍kɔɔ̄ ̄
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 5:11-16) 

1Mi̍ ī yɔ̄nu᷄ŋ, mi̍ Hi̍lūām, māsā bɛ̍ndōo̍ Ta̍a̍yā, o̍ vi̍ām ki̍i̍la̍a̍ nāa̍ Dēēve̍ chūā. O̍ ko̍ŋ 
kɔ̍ɔ̍lī, mbo̍ yɔ̄ŋ yɔ̄mīī si̍dāā ve̍, a̍ me̍si̍nɛ̄i̍ya̍, a̍ ka̍a̍pi̍ndɛ̄i̍ya̍, le̍ mī nda̍ a̍a̍ kɔ̍ te̍ŋgūl 
Dēēve̍ chīɛ̄ī lēmāsāa̍. 

2O̍ ko̍ŋ, mi̍ Dēēve̍ sɔ̄lā sīnā pɛ̄ŋgo̍o̍ māā, Mɛ̄lɛ̄ka̍ Ya̍a̍wɛ̄ɛ̄ o̍ sīīŋgu̍u̍ ndu̍ māsā 
bɛ̍ndōo̍ le̍ I̍sɔ̄lūɛ̄ī kpo̍u̍. Ndu̍yɛ̍ mi̍ Mɛ̄lɛ̄ka̍ tōsā mī māsāle̍ ndɔ̄ le̍ŋ le̍ sīmnu᷄ŋ 
māsāle̍ kpāāyā bɛ̍ndū, le̍ sa̍bū wānāā ndūa̍a̍ I̍sɔ̄lūɛ̄ī. 

3O̍ ko̍ŋ kɔ̍ɔ̍lī, mi̍ Dēēve̍ chūā lāāndūa̍a̍ ta̍u̍ Chūlu̍sɛ̄lɛ̄m. Ndu̍yɛ̍ mbo̍ vīālū chūāūwa̍ 
ta̍u̍, wāŋ pīāāndūa̍a̍, a̍ wāŋ lāāndūa̍a̍. 

4Chūāūwāā o̍ ve̍lū Chūlu̍sɛ̄lɛ̄m nda̍ dīōlā ndāla̍ŋ la̍ cho̍ la᷅ŋ ni̍. Si̍a̍a̍mūā, a̍ Sīōba̍bī, 
a̍ Ne̍tāŋ, a̍ Sɔ̍lɔ̍mɔ̄ŋ, 

5a̍ I̍bi̍hāā, a̍ Ɛ̄li̍sūāā, a̍ Ɛ̄līfɛ̍lɛ̍tī, 

6a̍ No̍kāā, a̍ Nɛ̍fɛ̍kī, a̍ Chāfi̍yā, 

7a̍ Ɛ̄līsi̍a̍mā, a̍ Bɛ̄ɛ̄li̍a̍dā, a̍ Ɛ̄līfɛ̍lɛ̍tī. 

A̍ mɛɛ̄ ̍Dēēve̍ yēm Fīlii̍t̍īāŋnda̍ yɛ ̍o̍kɔɔ̄ ̄
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 5:17-25) 

8O̍ ko̍ŋ kɔ̍ɔ̍lī, mɛ̄ɛ̍ Fīli̍i̍tīāŋnda̍ ā tūēī māā Dēēve̍ ō sīmnu᷄ŋ ma̍sā bɛ̍ndōo̍ le̍ I̍sɔ̄lūɛ̄ī 
kpo̍u̍, ma̍ kūā ndu̍ nūūvīa̍a̍. O̍ ko̍ŋ, mɛ̄ɛ̍ Dēēve̍ tu̍e̍ī māā ā chō ndu̍ nūūvīa̍a̍, mbo̍ 
kūā le̍ mbo̍ kɔ̍ chīŋa̍la᷅ŋ nda̍ a̍ sɔ̍ŋgɔ̄ɔ̍. 

9O̍ ko̍ŋ, mi̍ Fīli̍i̍tīāŋnda̍ ā kɔ̍ kīōlū dɔ̍ɔ̍ŋgɔ̍ɔ̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̍ɛ̄ŋ 
Lu̍ɛ̍fēm, ma̍ pōōndīāā wāŋnda̍ nyɔ̄ɔ̍ŋ o̍ lābā o̍ chi̍e̍e̍ŋ ba̍lu̍ nda̍ wo̍ŋ. 

10O̍ ko̍ŋ kɔ̍ɔ̍lī, mi̍ Dēēve̍ ō nyūnā Mɛ̄lɛ̄ka̍ dīōm āā, “Bāā I̍ kɔ̍ mī chīŋa̍la᷅ŋ 
Fīli̍i̍tīāŋnda̍? Ā māl nda̍ ni̍ŋ ya̍ o̍ bā?” O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ mu̍lī ndu̍ dīōm 
āā, “Kɔ̍ chīŋa̍la᷅ŋ nda̍, I̍ cho̍ nda̍ mālɔ̄ɔ̄ nu̍m o̍ bā.” 

11O̍ ko̍ŋ, mi̍ Dēēve̍ kūā nda̍ pūa̍a̍ ndūa̍a̍ chɔ̄ūwa̍ ma̍ kɔ̍ chīŋa̍la᷅ŋ nda̍ a̍ sɔ̍ŋgɔ̄ɔ̍ Bāāl 
Pɛ̍lu̍a̍sīm, ndu̍yɛ̍ ma̍ yām nda̍ lo̍ŋ. O̍ ko̍ŋ kɔ̍ɔ̍lī, mi̍ Dēēve̍ dīmī āā, “Mɛ̄lɛ̄ka̍ ke̍ ya̍ 
kpāāyāa̍ mi̍ pi̍āl ya̍a̍mɔ̍ɔ̍wa̍a̍ nīa̍a̍ mɛ̄ɛ̍ mɛ̄ŋnda̍ŋ mā pīāl nu̍a̍ā nyɔ̄ɔ̍ mī mā hīōū a̍ 
ndu̍ yɛ̍.” Le̍ sa̍bū kōŋ, fo̍ndāŋ kōŋ ō nɔ̄ dīōla̍ŋ ni̍ āā, Bāāl Pɛ̍lu̍a̍sīm. 

12O̍ ko̍ŋ kɔ̍ɔ̍lī, mi̍ Fīli̍i̍tīāŋnda̍ ā nyāānu᷄ŋ ma̍ mɛ̄ī mɛ̄lɛ̄ka̍ā ndāa̍ lo̍ŋ. O̍ ko̍ŋ, mi̍ 
Dēēve̍ dīmī māā ā lo᷄m mɛ̍lɛ̄ka̍ā ndāā ka̍ŋ. 

13Ō bēndu̍ bɛ̍ɛ̍ ti᷅ŋ te̍, mi̍ Fīli̍i̍tīāŋnda̍ ā kɔ̍ dēl vɛ̄lɛ̄ chi̍o̍o̍ŋ wa̍ o̍ lɛ̄ŋndē dɛ̍ŋgbɛ̍le̍ 
wa̍ o̍ pēmbo᷄ŋ tɛ̍ɛ̄ŋ nde̍ŋ chōo̍. 

14O̍ ko̍ŋ kɔ̍ɔ̍lī, mi̍ Dēēve̍ ō nyūnā vɛ̄lɛ̄ Mɛ̄lɛ̄ka̍ māā pāāndū. Kɛ̍, mi̍ Mɛ̄lɛ̄ka̍ dīmūl 
ndu̍ āā, “Ku̍ā nda̍ lāchī ma̍ kɔ̍ chīŋa̍la᷅ŋ nda̍ le̍. Kɔ̍ nda̍ a̍ mākɔ̄ɔ̄ mā dɔ̄ū nda̍ o̍ 
pi̍ŋndo̍ ni᷄ŋ kūmbūe̍i̍ ī pīlɛ̍i̍ bā yɔ̄mīī bāli̍sām nde̍, mā chīŋa̍la᷅ŋ nda̍ lo̍ŋ. 

15Ndu̍yɛ̍, te̍ ā tūēī wāŋnda̍ nīɔ̄ūwo̍ o̍ yɔ̄mīī bāli̍sām chōo̍ pɛ̍, mɛ̄ɛ̍ kɔ̍ le̍ sɔ̍ŋgɔ̄ɔ̍. 
Kāni̍ fu̍u̍le̍ ko̍ŋ chɔ᷅m ni̍ māā ya̍ Mɛ̄lɛ̄ka̍ hīōū nu̍m lāchī, le̍ mbō yēm pūa̍a̍ chɔ̄ūwāā 
Fīli̍i̍tīāŋnda̍.” 

16O̍ ko̍ŋ, mi̍ Dēēve̍ ō tōsā mɛ̄ɛ̍ Mɛ̄lɛ̄ka̍ dīmūl ndu̍ yɛ̍. Ndu̍yɛ̍, ma̍ yām pūa̍a̍ 
chɔ̄ūwāā Fīli̍i̍tīāŋnda̍, chɔ̍ŋ Ki̍bīɔ̄ŋ mbo̍ kūā le̍nde̍ ha̍a̍a̍ a̍ Kɛ̍sɛ̄ɛ̄. 

17O̍ ko̍ŋ kɔ̍ɔ̍lī, mi̍ tɔ̍ɔ̍ Dēēve̍ wo̍ ō tīū o̍ lɛ̄ŋnde̍ ni᷄ŋ kpo̍u̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ 
ō tōsā mi̍ sīōōŋnde̍ ī bīī lɛ̄ŋnde̍ kpo̍u̍ a̍ ndu̍. 

Ko̍lo̍ni̍kō Tāso̍o̍ 15 

A̍ mɛɛ̄ ̍Dēēve̍ bɛɛ̍n̍dia̍̍ŋ le̍ kɔl̄a̍ŋ a̍ kɔf̍ū kpe̍ma̍a̍ Mɛl̄ɛk̄a̍a̍ Chūlu̍sɛl̄ɛm̄ yɛ ̍o̍kɔɔ̄ ̄

1O̍ ko̍ŋ kɔ̍ɔ̍lī, mi̍ Dēēve̍ tāŋgūl chīɛ̄īla̍ŋ o̍ chīe̍e̍ ndɔ̄ bɛ̍ndōo̍ ni᷄ŋ le̍ ndu̍ pi̍la̍. O̍ ko̍ŋ 
kɔ̍ɔ̍lī, mbo̍ tōōsīāā fo̍ndāa̍ le̍ kɔ̍fū kpe̍ma̍ Mɛ̄lɛ̄ka̍a̍, ndu̍yɛ̍ mbo̍ tāŋgūl tɛ̍ndīi̍yo̍ le̍ 
ndu̍ kɛ̄sīo̍o̍ lēni᷄ŋ. 

2O̍ ko̍ŋ, mi̍ Dēēve̍ dīmī āā, “Wānā o̍ wānā che̍le̍ŋ ō nɔ̍ mbō kūɛ̄ a̍ kɔ̍fū kpe̍ma̍ 
Mɛ̄lɛ̄ka̍a̍ le̍, mɛ̄ɛ̍ Li̍va̍īya̍. Kāni̍ fo̍ndōle̍, nda̍ Mɛ̄lɛ̄ka̍ Ya̍a̍wɛ̄ɛ̄ ō hɛ̄li̍ le̍ mā wa̍ kɔ̄la̍ŋ 
a̍ ndu̍, ndu̍yɛ̍ mā wa̍ ndu̍ sāāŋgīāllo̍ le̍ fɛ̍ɛ̍ŋ a̍ fɛ̍ɛ̍ŋ ni̍.” 

3O̍ ko̍ŋ kɔ̍ɔ̍lī, mi̍ Dēēve̍ chu̍u̍ŋgīāā I̍sɔ̄lūɛ̍i̍ya̍ kpo̍u̍ Chūlu̍sɛ̄lɛ̄m, le̍ mā kɔ̍ hu᷅ŋ a̍ kɔ̍fū 
kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ o̍ fo̍ndāŋ o̍ to̍o̍si̍a̍a̍ le̍ ndu̍ wo̍. 

4O̍ ko̍ŋ kɔ̍ɔ̍lī, mi̍ Dēēve̍ chu̍u̍ŋgīāā pūa̍a̍ fu̍la̍ o̍ yu̍ŋgu̍ E̍lɔ̄ŋ ndo̍ chōo̍ wa̍, a̍ pūa̍a̍ 
fu̍la̍ o̍ pūlāle̍ Li̍va̍īya̍ chōo̍ wa̍ nāa̍ pīlɛ̍. 

5Pūa̍a̍ fu̍la̍ o̍ pūlāle̍ Līva̍īya̍ chōo̍ o̍ būŋgɛ̄ī Ko̍ha̍tī ve̍ ni᷄ŋ nda̍, nda̍ cho̍ ha̍ā ni̍. 
Yu̍lūɛ̄l ndu̍ wa̍ māsāa̍ wāŋnda̍ chōo̍ kɛ̄mɛ̄ a̍ bi̍dīi̍ŋ (120), o̍ būŋgɛ̄ī ndɛ̍i̍ ni᷄ŋ. 

6O̍ ko̍ŋ kɔ̍ɔ̍lī, a̍ Āāsa̍yā, fūlāa̍ o̍ būŋgɛ̄ī Mɛ̍lu̍a̍lī ve̍ ni᷄ŋ, ndu̍ wa̍ māsāa̍ wānāā ndūa̍a̍ 
chōo̍ kɛ̄mɔ̄ɔ̍ lēdīi̍ŋ a̍ bi̍dīi̍ŋ (220), 

7a̍ Cho̍wɛ̄ɛ̄, fūlāa̍ o̍ būŋgɛ̄ī Kɛ̍sīɔ̄ŋ nde̍ ni᷄ŋ, ndu̍ wa̍ māsāa̍ wānāā ndūa̍a̍ chōo̍ kɛ̄mɛ̄ 
a̍ be̍le̍-ya̍a̍ (130), 

8a̍ Sīɛ̄ma̍yā, fūlāa̍ o̍ būŋgɛ̄ī Ɛ̄līsa̍fāŋ nde̍ ni᷄ŋ, ndu̍ wa̍ māsāa̍ wānāā ndūa̍a̍ chōo̍ 
kɛ̄mɔ̄ɔ̍ lēdīi̍ŋ (200), 

9a̍ I̍līɛ̄ɛ̄l fūlāa̍ o̍ būŋgɛ̄ī Hi̍būlɔ̄ŋ nde̍ ni᷄ŋ, ndu̍ wa̍ māsāa̍ wānāā ndūa̍a̍ chōo̍ ŋ̄wāŋ 
be̍le̍ ŋɔ̍ma̍a̍ (80), 

10a̍ Āmi̍na̍da̍bī, fūlāa̍ o̍ būŋgɛ̄ī Yu̍sīɛ̄l le̍ ni᷄ŋ, ndu̍ wa̍ māsāa̍ wānāā ndūa̍a̍ chōo̍ 
kɛ̄mɛ̄ a̍ tɔ̍ a̍ ā ŋīɔ̍ɔ̍ŋ (112). 

11O̍ ko̍ŋ kɔ̍ɔ̍lī, mi̍ Dēēve̍ vēēlū Sa̍dɔ̍kī nda̍ Ābīa̍a̍tā nāa̍ pi᷅lɛ̍, wānāā nda̍ a̍a̍ so̍lī 
sa̍lāa̍ o̍ Mɛ̄lɛ̄ka̍ lo̍ wa̍, ndu̍yɛ̍ a̍ Līva̍īya̍, nda̍ yɔ̍nūŋ ni̍ māā, Yu̍lūɛ̄l, a̍ Āāsa̍yā, a̍ 
Cho̍wɛ̄ɛ̄, a̍ Sīɛ̄ma̍yā, a̍ I̍līɛ̄ɛ̄l, a̍ Āmi̍na̍da̍bī. 

12Mbo̍ dīmūl nda̍ āā, “Nya̍ cho̍ bōlle̍ o̍ yu̍ŋgu̍la̍ fi̍nyāā nyāa̍ chōo̍ o̍ būŋgāŋ Li̍va̍īya̍ 
ni᷄ŋ ni̍. Le̍la̍ŋ, lā dīndi̍ nya̍ pi̍lā, nya̍ ni̍ a̍ wānāya᷅ŋ nyāa̍ŋ. O̍ ko̍ŋ kɔ̍ɔ̍lī, mī lā kɔ̍ hu᷅ŋ 
a̍ kɔ̍fū kpe̍ma̍ Mɛ̄lɛ̄ka̍a̍ Ya̍a̍wɛ̄ɛ̄ wo̍, Mɛ̄lɛ̄ka̍ I̍sɔ̄lūɛ̍i̍ya̍, o̍ fo̍ndāŋ ya̍ to̍o̍si̍a̍a̍ le̍ ndu̍ 
wo̍. 

13Kāni̍ fu̍u̍le̍, mɛ̄ɛ̍ na̍a̍ ŋ̄ kīndi̍ o̍ tāse̍la̍ ndɔ̄ɔ̍ le̍ hūnɔ̄ɔ̍ a̍ kɔ̍fū kpe̍ma̍ Mɛ̄lɛ̄ka̍a̍ ho̍ō 
Chūlu̍sɛ̄lɛ̄m, ŋ̄ nyūna̍ Mɛ̄lɛ̄ka̍ Ya̍a̍wɛ̄ɛ̄ dīōm le̍ mī ndu̍ o̍o̍ chɔ̍m na̍a̍ nyɛ̍ na̍a̍ ŋ̍ nɔ̍ 
le̍ tōsāa̍ wo̍ le̍. Le̍ he̍ī, mbo̍ dūāūnu᷄ŋ tu̍mbe̍ a̍ na̍a̍. Kāni̍ fu̍u̍le̍, nya̍ Līva̍īya̍ lā ve̍ 
lo̍ŋ le̍ kɔ̄la̍ŋ a̍ kɔ̍fū kpe̍ma̍a̍ ho̍ō le̍.” 

14Le̍ sa̍bū kōŋ, mi̍ wānāā sōlīāā lāsa̍lāa̍, a̍ Līva̍īya̍ ā dīndī nda̍ pi̍la̍ le̍ mā hu᷄ŋ kɔ̍ a̍ 
kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ I̍sɔ̄lūɛ̍i̍ya̍. 

15O̍ ko̍ŋ kɔ̍ɔ̍lī, mi̍ Līva̍īya̍ ā hāndū kɔ̍fū kpe̍ma̍ Mɛ̄lɛ̄ka̍a̍ o̍ yɔ̄mīī vīlɛ̄īye̍ chōo̍, ma̍ 
hāndu᷄ŋ ndu̍ o̍ lāchōŋgu̍ ma̍ kūā a̍ ndu̍ mɛ̄ɛ̍ dīo̍m Mɛ̄lɛ̄ka̍ Ya̍a̍wɛ̄ɛ̄ wo̍ ō dīmi̍ mi̍ 
Mūu̍sē di̍mūl nda̍ yɛ̍. 

16O̍ ko̍ŋ, mi̍ Dēēve̍ ō dīmūl māsāa̍ wa̍ Li̍va̍īya̍ bōlle̍ wa̍ le̍ mā hɛ̄li̍ wānāya᷅ŋ nda᷄ŋ 
a̍ so̍lī cho̍ndo̍ŋ, ndu̍yɛ̍ mā lūāā nyɛ᷅m chāā lē yōō wo̍ŋ, a̍ che᷅ŋ chɛ̍ŋndo̍ŋ nda̍ le̍ 
mā sōli̍ chōndu̍ŋ kɔ̄l kɛ̄ndɔ᷄ŋ chōo̍ cho̍o̍. 

17Le̍la̍ŋ, mi̍ Līva̍īya̍ ā hɛ̄lī Hɛ̍māŋ, po̍ Cho̍wɛ̄ɛ̄ wo̍, a̍ wānāyɛ̍ī ndūɛ̍i̍, A̍sa̍fī, po̍ 
Bɛ̍lu̍ɛ̍chīāā wo̍, o̍ ko̍ŋ kɔ̍ɔ̍lī, a̍ I̍tāŋ, po̍ Ku̍si̍a̍yā wo̍, fūlāa̍ o̍ būŋgɛ̄ī Mɛ̍lu̍a̍lī ve̍ ni᷄ŋ, 

18a̍ wānāya᷅ŋ nda᷄ŋ ā nda̍ hɛ̄li̍ le̍ nda̍ wāa̍ īkɛ̄i̍ ya̍. Nda̍ yɔ̍nūŋ ni̍ māā, Sɛ̄kāla̍yā, a̍ 
Cha̍a̍sīɛ̄ɛ̄, a̍ Sīɛ̄mīla̍mɔ̍tī, a̍ Chɛ̍yɛ̄ɛ̄, a̍ Yu̍nī, a̍ Ɛ̄li̍a̍a̍bī, a̍ Bɛ̄na̍yā, a̍ Māāsɛ̍yā, a̍ 
Māti̍tīāā, a̍ Ɛ̄līfɛ̍le̍hū, a̍ Mīkīnɛ̍i̍yā, a̍ wānāā nda̍ a̍a̍ ma̍ndā dīō sāāsāa̍ wa̍, nda̍ 
yɔ̍nūŋ ni̍ māā, Ōbɛ̄ɛ̄ I̍dɔ̄m nda̍ Chɛ̍yɛ̄ɛ̄. 

19Hɛ̍māŋ, a̍ A̍sa̍fī, a̍ I̍tāŋ, nda̍ wa̍ le̍ chɛ̍ŋchɛ̍ŋ ībūlɔ̍ŋsīi̍yo̍ŋ lɔ̄ɔ̍ ni̍. 

20Sɛ̄kāla̍yā, a̍ A̍sīɛ̄ɛ̄, a̍ Sīɛ̄mīla̍mɔ̍tī, a̍ Chɛ̍yɛ̄ɛ̄, a̍ Yu̍nī, a̍ Ɛ̄li̍a̍a̍bī, a̍ Māāsɛ̍yā, a̍ 
Bɛ̄na̍yā, nda̍ wa̍ le̍ nyɛ̄ chāā lēyōō wo̍ lɔ̄ɔ̍ ni̍, mɛ̄ɛ̍ chōmu̍l ndɔ̄ɔ̍ ndu̍ o̍o̍ nɔ̍ mbō he᷄l 
le̍. 

21Kɛ̍, Mātīti̍yāā ni̍, a̍ Ɛ̄līfɛ̍le̍hū, a̍ Mīkīnɛ̍i̍yā, a̍ Ōbɛ̄ɛ̄ I̍dɔ̄m, a̍ Chɛ̍yɛ̄ɛ̄, a̍ A̍sa̍sīāā, nda̍ 
nda̍ā nɔ̍ le̍ nyɛ̄ chāā lēyōō wo̍ lɔ̄ɔ̍, mɛ̄ɛ̍ chōmu̍l ndɔ̄ɔ̍ ō nɔ̄ le̍ wāa̍ tōōlō yɛ̍ ni̍. 

22O̍ ko̍ŋ kɔ̍ɔ̍lī, Chɛ̄nāni̍yā, ndu̍ wa̍ bōllē Li̍va̍īya̍ ni̍, ā nda̍ a̍a̍ so̍lī cho̍ndo̍ŋ nda̍. 
Ndu̍yɛ̍ ndu̍ ko̍ni̍ wa̍ nyɛ̄m chāa̍ŋ bōlle̍ŋ ni̍, kāni̍ fu̍u̍le̍, ndu̍ ndu̍ o̍o̍ si̍nā a̍ mu̍ŋ o̍kɔ̄ɔ̄ 
ni̍. 

23O̍ ko̍ŋ kɔ̍ɔ̍lī, Bɛ̄lu̍i̍chīāā nda̍ Ɛ̄li̍ka̍nāā, nda̍ nda̍ a̍a̍ nɔ̍ le̍ dīo̍o̍ māndāa̍ nāa̍ kɔ̍fū 
kpe̍ma̍ Mɛ̄lɛ̄ka̍a̍ ō wa̍ ō kɛ̄sīāā wa̍ ni̍. 

24O̍ ko̍ŋ, wānāā sōlīāā lāsa̍lāa̍ nda̍ yɔ̍nūŋ ni̍ māā, Sīɛ̄bāna̍yā, a̍ Chōōsi̍a̍fa̍tī, a̍ 
Nɛ̄ta̍a̍nīɛ̄ɛ̄l, a̍ A̍ma̍sa̍i̍, a̍ Sɛ̄kāla̍yā, a̍ Bɛ̄na̍yā, a̍ Īlīɛ̍ɛ̍sā, nda̍ wa̍ le̍ pūtɛ̍nɛ̍i̍la̍ŋ hɔ̄ŋndo̍ 
kɔ̍fū kpe̍ma̍ Mɛ̄lɛ̄ka̍a̍ lāchī ni̍. O̍ ko̍ŋ kɔ̍ɔ̍lī, Ōbɛ̄ɛ̄ I̍dɔ̄m nda̍ Chɛ̍yɛ̄ɛ̄, nda̍ bɛ̍ɛ̍ ma̍ hɛ̄lī 
nda̍ le̍ dīo̍o̍ māndāa̍ nāa̍ kɔ̍fū kpe̍ma̍ Mɛ̄lɛ̄ka̍a̍ ō wa̍ ō kɛ̄sīāā wa̍. 

Ā kūɛ ̄a̍ kɔf̍ū kpe̍ma̍ Mɛl̄ɛk̄a̍a̍ Chūlu̍sɛl̄ɛm̄ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 6:12-22) 

25Le̍la̍ŋ, Dēēve̍ ni̍, nda̍ lāŋgba̍ā kālla̍ I̍sɔ̄lūɛ̄ī, a̍ pūa̍a̍ wa̍ bōlīī pūa̍a̍ chɔ̄ūwa̍ wa̍ o̍ 
wāa̍la̍ŋ ni᷄ŋ nda̍, ma̍ kūā o̍ chīɛ̍i̍ Ōbɛ̄ɛ̄ I̍dɔ̄m ndo̍, ma̍ kɔ̍ chu̍ā kɔ̍fū kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ma̍ hūŋ a̍ ndu̍ a̍ nya̍a̍lo̍o̍. 

26O̍ ko̍ŋ kɔ̍ɔ̍lī, le̍ mɛ̄ɛ̍ Mɛ̍lɛ̄ka̍a̍ ō māla̍ Līva̍īya̍ ma̍ kūā a̍ kɔ̍fū kpe̍ma̍ Mɛ̄lɛ̄ka̍a̍ yɛ̍, 
ma̍ sōlī sa̍lāa̍ a̍ nāūwa̍ ā ŋɔ᷄mmɛ̍ū, a̍ sāā fɔ̍ŋndu̍a̍a̍ ā ŋɔ᷄mmɛ̍ū. 

27O̍ ko̍ŋ kɔ̍ɔ̍lī, mi̍ Dēēve̍ wōōnu᷄ŋ do᷅mā vi̍lɛ̄ī nda̍ tōōsi̍a̍a̍ ā kōlā kɛ̍ndɛ̄ kɛ̍ndɔ̄ɔ̍ wo̍. 
Līva̍īya̍ a̍ kūā a̍ kɔ̍fū kpe̍ma̍ Mɛ̄lɛ̄ka̍a̍ wa̍ ni̍, a̍ wānāā ŋ̄chōndu̍a̍a̍, o̍ ko̍ŋ kɔ̍ɔ̍lī, a̍ 
Chɛ̄nāni̍yā, o̍ wa̍ bōllē wānāā nyɛ̄ chāa̍ a̍ wānāā ŋ̄chōndu̍a̍a̍ wo̍, nda̍ bɛ̍ɛ̍ ma̍ 

wōōnu᷄ŋ do᷅māla̍ vi̍lɛ̄īla̍ wa̍ lā tōōsīāā a̍ kōlāla̍ kɛ̍ndɛ̄ kɛ̍ndɛ̄ la̍ŋ nda̍ŋ. O̍ ko̍ŋ kɔ̍ɔ̍lī, 
mi̍ Dēēve̍ wōōnu᷄ŋ vɛ̍lɛ̄ dōmā bi̍ŋgi̍ wānāā sōlīāā lāsa̍lāa̍ ā wōūnūŋ ndo̍, o̍ wa̍ ō 
tōōsīāā a̍ kōlā kɛ̍ndɛ̄ kɛ̍ndɔ̄ɔ̍ wo̍. 

28Mɛ̄ɛ̍ nda̍ wa̍ kɔ̄la̍ŋ a̍ kɔ̍fū kpe̍ma̍ Mɛ̄lɛ̄ka̍a̍ ho̍ō Chūlu̍sɛ̄lɛ̄m, mi̍ I̍sɔ̄lūɛ̍i̍ya̍ kpo̍u̍ a̍ 
wa᷅ kɔ̄la̍ŋ a̍ nya̍a̍lo̍o̍, mā dēŋī cho̍o̍ cho̍o̍, mā hūāŋ pu᷅tɛ̍nɛ̍i̍la̍ŋ, mā lūāā nyɛ᷅m chāāŋ 
yɛ̍ yi̍ɔ̍ɔ̍ŋ. Mu̍ŋ yɔ̍nūŋ ni̍ māā chɛ̍ŋchɛ̍ŋndo̍ŋ, a̍ nyɛ̄m chāā īyōō wo̍ŋ. 

29Mɛ̄ɛ̍ nda̍ wa̍ hūnɔ̄ɔ̍ a̍ kɔ̍fu̍ kpe̍ma̍ Mɛ̄lɛ̄ka̍a̍ o̍ chīe̍e̍ bɛ̍ndū Dēēve̍ wo̍ ni᷄ŋ, Ma̍kāl, 
chūa̍ Sɔ̍ɔ̄ wo̍, mbo̍ wā tōfāa̍ o̍ wu̍ndɛ̄i̍yo̍ nāa̍ o̍ wa̍ chīɛ̄ī ni̍ŋ nda̍. Mɛ̄ɛ̍ o̍ che᷅ Māsā 
Bɛ̍ndōo̍ Dēēve̍ hūnɔ̄ɔ̍ a̍ yōla̍ŋ, ndu̍yɛ̍ mbo̍ wa̍ a̍ nya̍a̍lo̍o̍, mbo̍ pɛ̄ɛ̄sā ndu̍ o̍ kɔ̄l ni᷄ŋ. 

Ko̍lo̍ni̍kō Tāso̍o̍ 16 

1O̍ ko̍ŋ kɔ̍ɔ̍lī, ma̍ hūŋ a̍ kɔ̍fu̍ kpe̍ma̍ Mɛ̄lɛ̄ka̍a̍, ndu̍yɛ̍ ma̍ kɛ̄sī ndu̍ o̍ tɛ̍ndīi̍ Dēēve̍ 
tāŋgu̍l lo̍ ni᷄ŋ. O̍ ko̍ŋ kɔ̍ɔ̍lī, ma̍ sōlī sa̍lā lūāmāa̍ a̍ sa̍lā kɔ̄l nyūlōo̍ o̍ Mɛ̄lɛ̄ka̍ lo̍. 

2O̍ ko̍ŋ kɔ̍ɔ̍lī, mɛ̄ɛ̍ Dēēve̍ ō chīi̍ sa̍lā lūāmāa̍ a̍ sa̍lā kɔ̄l nyūlōo̍ yɔ̄ŋgū o̍ Mɛ̄lɛ̄ka̍ lo̍, 
mbo̍ ndūāū wāŋnda̍ sa̍lā o̍ dīōla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni᷄ŋ. 

3O̍ ko̍ŋ, mbo̍ pīɔ̄ū I̍sɔ̄lūɛ̍i̍ya̍, wānā pɔ̍nɔ̍ ni̍ wānā la̍nɔ̍, mbo̍ kē wānā o̍ wānā 
kpūŋgbɛ̄ī bēe̍dīi̍yo̍ nda̍ lūām o̍ pōūta̍ŋ chōo̍ ve̍, a̍ vīsīī kpūŋgbɛ̄i̍, a̍ ke̍kīi̍ nda̍ 
tōōsīāā a̍ kīle̍pīi̍ma̍ ve̍sɛ̍i̍ya̍ŋ ndo̍. 

4Ō fūla̍ o̍ ko̍ŋ kɔ̍ɔ̍lī, mbo̍ hɛ̄li̍ Līva̍īya̍ ā ti᷄ŋ, mbo̍ hāndū nda̍ o̍ bɔ̄ŋa᷅ŋnda̍ kɔ̍fū 
kpe̍ma̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ la̍ŋ lāchī, mā lūāā nyɛ᷅m chāa̍ŋ, mā sōlī 
cho̍ndo̍ŋ le̍ Mɛ̄lɛ̄ka̍ sāŋgālāa̍. 

5O̍ ko̍ŋ, mi̍ Dēēve̍ yūlū A̍sa̍fī māā wāna̍ nda̍ ba̍nā. Mbo̍ yūlū vɛ̄lɛ̄ Sɛ̄kāla̍yā, le̍ mbo̍ 
wa̍ ndu̍ īkɛ̄i̍. Mbo̍ yūlū vɛ̄lɛ̄ Chɛ̍yɛ̄ɛ̄, a̍ Sīɛ̄mīla̍mɔ̍tī a̍ Chɛ̍yɛ̄ɛ̄, a̍ Mātīti̍yāā, a̍ Ɛ̄li̍a̍a̍bī, 
a̍ Bɛ̄na̍yā, a̍ Ōbɛ̄ɛ̄ I̍dɔ̄m, Chɛ̍yɛ̄ɛ̄. Nda̍ nda̍ a̍a̍ nɔ̍ le̍ nyɛ̄m chāa̍ŋ īyōō wo̍ŋ lɔ̄ɔ̍ ni̍. Mi̍ 
A̍sa̍fī pi̍la̍ ndu̍ wa̍ le̍ chɛ̍ŋchɛ̍ŋndo̍ŋ lɔ̄ɔ̍. 

6O̍ ko̍ŋ kɔ̍ɔ̍lī, Bɛ̄na̍yā nda̍ Cha̍ha̍sīɛ̄ɛ̄, wānāā sōlīāā lāsa̍lāa̍, mi̍ nda̍ nda̍ wā le̍ 
pūtɛ̍nɛ̍i̍la̍ŋ hɔ̄ŋndo̍ kɔ̍fū kpe̍ma̍ Mɛ̄lɛ̄ka̍a̍ lāchī lēpāa̍ o̍ lēpāa̍. 

7O̍ ko̍ŋ, o̍ pāa̍le̍ le̍ŋ chōo̍, mi̍ Dēēve̍ dīmī māā A̍sa̍fī nda̍ wānāya᷅ŋ ndɔ᷄ŋ nda̍ nɔ̍ le̍ 
chōndi̍i̍ ba̍li̍kɛ̍i̍ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍. 

Chōnde̍i ̍le̍ Mɛl̄ɛk̄a̍ sāŋgālāa̍ 
(Sa᷅m 105:1-15; 96:1-13; 106:1, 47, 48) 

8O̍o̍, lā me᷄l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍, mī lā pɛ̄l ndu̍ dīōla̍ŋ, ndu̍yɛ̍ mī lā chɔ᷄m a̍ nyɛ̄ 
o̍ to̍sa̍ wo̍ wāŋndā chīe̍e̍ya̍ tɛ̍ɛ̄ŋ. 

9Lā sōli̍ cho̍ndo̍ŋ, chōndu̍ŋ sa̍ŋgālā ndu̍ wo̍ŋ, lā chɔ᷄m a̍ wa̍lta̍ kɔ̄ndɔ̄fi̍ltā o̍ to̍sa̍ 
la̍ŋ. 

10Na̍ŋɔ̄ɔ̍ ō chō o̍ dīōlā ndɔ̄la̍ di̍a̍ndāā la̍ŋ ni᷄ŋ, wānāa̍ cho̍ Mɛ̄lɛ̄ka̍ Ya̍a̍wɛ̄ɛ̄ nūūvīa̍a̍ 
a̍ kɔ̄l tā ndāla̍ŋ nda̍ ā dɔ̄ɔ̄nu̍ŋ nya̍a̍le̍! 

11Lā nu̍u̍vi̍a̍a̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ a̍ kpāāya̍ ndɔ̄ɔ̍, lā hīo̍u̍ la̍chi̍ a̍ ndu̍ wāa̍ o̍ hɔ̄l 
le̍ te̍le̍ŋ o̍ te̍le̍ŋ! 

12Lā lōōnu̍ŋ a̍ wa̍lta̍ kɔ̄ndɔ̄fi̍ltā o̍ tāse̍ la̍ŋ, a̍ ka̍a̍ma̍ālā o̍ to̍sa̍, ndu̍yɛ̍ mbo̍ sūāā a̍ 
kɔ̍ɔ̍sɔ̍ɔ̍ o̍kɔ̄ɔ̄ la̍ŋ. 

13O̍o̍, nya̍ chūāūwāā māmāa̍ E̍bīlāha᷅mnda̍, bu̍ɛ̍ī Mɛ̄lɛ̄ka̍a̍, a̍ nya̍ pūa̍a̍ Che̍kɔ̍pū wa̍, 
wānāā o̍ hɛ̍li̍ wa̍! 

14Ndu̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ni̍, sa̍kpōyɛ̍ī ndūɛ̍i̍ ī chō ī tīūwāā o̍ 
chi̍e̍ēŋndo̍ ni᷄ŋ kpo̍u̍. 

15Ndu̍yɛ̍, ō pūɛ̄ɛ̄nu̍ŋ a̍ kpe̍ma̍ ndɔ̍ o̍ yi̍i̍ le̍ fɛ̍ɛ̍ŋ a̍ fɛ̍ɛ̍ŋ, mbō wa̍ nda̍ tɛ̄ɛ̄ŋ nda̍ 
wāŋnda̍ yu̍ŋgu̍la̍ŋ o̍ yu̍ŋgu̍la̍ŋ ni᷄ŋ ndo̍ le̍, 

16a̍ kpe̍ma̍ o̍ yi̍i̍ nda̍ E̍bīlāha᷅m ndo̍, a̍ sēndi̍ o̍ me̍na̍la̍ŋ Āa̍se̍ wo̍, 

17ndu̍yɛ̍, mbo̍ kɛ̄sī sēndi̍ kōŋ māā kpe̍ma̍ nda̍ tɛ̄ɛ̄ŋ nda̍ Che̍kɔ̍pū, mbo̍ dīmī māā 
kpe̍ma̍ fɛ̍ɛ̍ŋ fɛ̍ɛ̍ŋ ndo̍ o̍ cho̍ le̍ I̍sɔ̄lūɛ̄ī ni̍. 

18Mbo̍ dīmī āā, “I̍ cho̍ nya̍ lɛ̄ŋndē Ke̍nāŋnde̍ŋ kē, māā būŋgɛ̄ī nyā le̍ mī lā cha᷄l 
lēni᷄ŋ.” 

19Te̍le̍ŋ wānāa̍ Mɛ̄lɛ̄ka̍a̍ ā ve̍ wɔ̍ a̍ bɔ̄ɔ̍ le̍ wo̍, te̍le̍ŋ ko̍ŋ ā wa̍ īchāli̍ o̍ lɛ̄ŋndē 
Ke̍nāŋnde̍ŋ ni᷄ŋ māā lāmīāl. 

20Ndu̍yɛ̍, a̍ te̍le̍ŋ ko̍ŋ, ā wa̍ bālɔ̄ɔ̍ o̍ lɛ̄ŋnde̍ ni᷄ŋ, ā chɛ᷄ŋ pɛ̍ o̍ māsāle̍ŋ, ā kūɛ̄ vɛ̄lɛ̄ o̍ 
māsāle̍ŋ lēpīlɛ̍le̍ŋ. 

21Kɛ̍ a̍ te̍le̍ŋ ko̍ŋ kpo̍u̍, Mɛ̄lɛ̄ka̍ ō chɛ᷄l mī wānā o̍ wānā tu̍si̍ nda̍ dɛ̍nɛ̍ pa̍lāā chōo̍ 
le̍, mbo̍ māndā nda̍, ndu̍yɛ̍ mbo̍ tōsā māsāa̍ bɛ̍ndūa̍a̍ ā yɔ᷄ŋ nda̍ nyɛ̄ o̍ nyɛ̄ le̍. 

22Mbo̍ dīmī āā, “La̍ pi̍la᷄ŋ wāna̍ ya̍ pi̍la̍ Mɛ̍lɛ̄ka̍a̍ ō hɛ̄li̍ wo̍ le̍, ndu̍yɛ̍ la̍ to̍sā nyɛ̄ o̍ 
nyɛ̄ wɔ̄ɔ̍ŋ nāa̍ wānāa̍ su̍a̍ā le̍ ya̍ wa̍ chūā le̍!” 

23Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, lā so̍li̍ chōnde̍i̍ nāa̍ Mɛ̄lɛ̄ka̍ Ya̍a̍wɛ̄ɛ̄ chūā! 
Lā chɔ̍m a̍ bāŋā ndɔ̍ o̍ ba̍ŋa̍ nya̍ wo̍ o̍kɔ̄ɔ̄ lēpāa̍ o̍ lēpāa̍. 

24Lā chɔ᷄m wāŋnda̍ a̍ nāŋɔ̄ɔ̄ ndɔ̄ɔ̍ o̍kɔ̄ɔ̄ o̍ lɛ̄ŋnde̍ ni᷄ŋ kpo̍u̍, lā chɔ̄ɔ̄mu̍u̍ wa̍lta̍ ndɔ̄la̍ 
kɛ̍ndɛ̄la̍ o̍ to̍sa̍ la̍ŋ wāŋnda̍ kpo̍u̍ tɛ̍ɛ̄ŋ! 

25Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ ō chō wāna̍ bɛ̄ndū bɛ̍ndū, le̍la̍ŋ ō nɔ̄ mbō sɔ̄la̍ 
sāŋgālā tɔ̍ɔ̍ma̍ bɛ̄ndōo̍, O̍ ko̍ŋ kɔ̍ɔ̍lī, bɛ̄ɛ̄le̍ŋ lē nɔ̄ mī lē wa̍ ndu̍ lē kēna᷄ŋ mbo̍ hīāū 
mɛ̄lɛ̄ka̍ā chēle̍ŋ nda̍ kpo̍u̍. 

26Kāni̍ fo̍ndōle̍, mɛ̄lɛ̄ka̍ā wāŋndā chi̍e̍e̍ya̍ nɔ̄ wa̍ ki̍nɛ̍i̍, pīɔ̄mnda̍ nda̍ chō ni̍, kɛ̍, 
Mɛ̄lɛ̄ka̍ Ya̍a̍wɛ̄ɛ̄ ndu̍ to̍o̍si̍a̍a̍ ha̍la̍a̍ chōo̍ cho̍o̍ ni̍. 

27Bɛ̄ɛ̄le̍ŋ a̍ sāŋgālāa̍ ō chō le̍ ndu̍, kpāāyāa̍ a̍ nya̍a̍lo̍o̍ ō chō o̍ fo̍ndāŋ ndɔ̄ɔ̍. 

28Lā sa̍ŋga̍la̍ Mɛ̄lɛ̄ka̍ Ya̍a̍wɛ̄ɛ̄, nya̍ wāŋnda̍ o̍ chi̍e̍ēŋndo̍ chōo̍, lā sa̍ŋga̍la̍ ndu̍ le̍ 
nāŋɔ̄ɔ̄ ndɔ̄ɔ̍ a̍ kpāāya̍ o̍ nɔ̍ o̍ fo̍ndāŋ ndɔ̄ɔ̍ wo̍. 

29Lā sāŋga̍la̍ dīōlā kɛ̄ndɛ̄lā bɛ̄ndūla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, lā hu᷄ŋ a̍ kēla̍ŋ, ndu̍yɛ̍ mī 
lā hīŋ o̍ chīɛ̍i̍ Mɛ̄lɛ̄ka̍a̍ ni᷄ŋ, lā so̍o̍lu̍u̍ Mɛ̄lɛ̄ka̍ Ya̍a̍wɛ̄ɛ̄ o̍ dīōndɔ̄ɔ̍ ndɔ̄ɔ̍ ni᷄ŋ, 

30lā hu᷄ŋ a̍ nyīīyāa̍ ndu̍ o̍ hɔ̄l, nya̍ chi̍e̍ēŋndo̍ kpo̍u̍, 

ō tōōsi̍a̍a̍ chi̍e̍ēŋndo̍ mbo̍ si᷄m yi̍, ō fe̍ŋāŋ ni̍ŋ o̍ fōōfō chōo̍ le̍. 

31Ha̍la̍a̍ ō wa̍ a̍ kɔ̄l kɛ̄ndɛ̄, ndu̍yɛ̍ mī chi̍e̍ēŋndo̍ ō dɔ̄ɔ̄nu᷄ŋ nya̍a̍le̍, ndu̍yɛ̍ mbō lo̍ o̍ 
ko̍ŋ mā dīmi̍ o̍ lɛ̄ŋnde̍ ni᷄ŋ, āā, “Mɛ̄lɛ̄ka̍ Ya̍a̍wɛ̄ɛ̄ cho̍ Māsā Bɛ̍ndōo̍ ni̍” 

32Pēe̍ Mɛ̄ŋmā Īhɛ᷄llo̍ ō hīīlu̍ŋ, ndu̍yɛ̍ a̍ nyɛ̄ o̍ nyɛ̄ yōōmāa̍ cho̍ lēni᷄ŋ, lɛ̄ŋnde̍ŋ lē 
kpēēŋi̍a̍ŋ, a̍ nyɛ̄ o̍ nyɛ̄ cho̍ lēni᷄ŋ. 

33O̍ ko̍ŋ kɔ̍ɔ̍lī, mī yɔ̄mnde̍ sōli̍ chōndi̍i̍ kɔ̄l kɛ̄ndɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, kāni̍ 
fo̍ndōle̍, ndu̍ hi᷅ŋ le̍ mbo̍ kɔ̄ɔ̄sa̍ a̍ chi̍e̍ēŋndo̍ ni̍. 

34Lā me᷄l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍a̍, kāni̍ fo̍ndōle̍, ō chō wānā kɛ̄ndɛ̄, kāālā ndɔ̄ɔ̍ ō 
chō le̍ fɛ̍ɛ̍ŋ a̍ fɛ̍ɛ̍ŋ! 

35Lā kōŋu̍l mī lā dīmī āā, “Pi̍ŋi̍ na̍a̍, O̍o̍ Mɛ̄lɛ̄ka̍ wāna̍ nāā pi̍ŋīa̍a̍, chu̍u̍ŋgi̍a̍a̍ na̍a̍ 
mā pi̍ŋi̍ na̍a̍ lɛ̄ŋnde̍ tɛ̍ɛ̄ŋ, le̍ mī ŋ̄ me᷄l dīōlā nūmnda̍ di̍a̍ndāā la̍ŋ ba̍li̍ka̍, ndu̍yɛ̍ māā 
mī ŋ̄ ke᷄ nu̍m sāŋgālāa̍ o̍ nāŋɔ̄ɔ̄ nūmndo̍ ni᷄ŋ.” 

36“Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, le̍ fɛ̍ɛ̍ŋ a̍ fɛ̍ɛ̍ŋ!” O̍ ko̍ŋ kɔ̍ɔ̍lī, 
mɛ̄ɛ̍ Dēēve̍ chīi̍ sūɛ̍i̍, mi̍ wāŋnda̍ kpe̍de̍ a̍ de̍ŋī chōo̍ cho̍o̍ ma̍ dīmī āā, “Āmi̍i̍nā!” 
Ma̍ sāŋgālā Mɛ̄lɛ̄ka̍ Ya̍a̍wɛ̄ɛ̄. 

Dēēve̍ hɛl̄i ̍wānāa̍ cho̍ wā chīla̍ŋ le̍ Mɛl̄ɛk̄a̍ sōōlūūwo̍ Chūlu̍sɛl̄ɛm̄ a̍ Kib̍īɔŋ̄ nda̍ 
37O̍ ko̍ŋ kɔ̍ɔ̍lī, mi̍ Dēēve̍ yūlū A̍sa̍fī nda̍ Līva̍īya̍ ā pīli̍a̍a̍, le̍ mā wa̍ kpe̍ku̍ cho̍ a̍ kɔ̍fu̍ 
kpe̍ma̍ Mɛ̄lɛ̄ka̍a̍ wo̍ tōsāa̍ lēpāa̍ o̍ lēpāa̍, mɛ̄ɛ̍ o̍ nɔ̍ le̍ to̍sa᷄ŋndo̍ yɛ̍. 

38O̍ ko̍ŋ kɔ̍ɔ̍lī, mi̍ O̍bɛ̄ɛ̄ I̍dɔ̄m nda̍ Li̍va̍īya̍ ŋ̄wāŋ be̍le̍ ŋɔ̍mpu᷅m a̍ wānāā ŋɔ̄ma̍a̍ (68), 
mi̍ nda̍ wā le̍ wānāā o̍ hɛ̍li̍ ha̍ā wa̍ mālāa̍. Mi̍ Ōbɛ̄ɛ̄ I̍dɔ̄m ndo̍ ō pīlɔ̄ɔ̍, po̍ Chɛ̍du̍tɔ̄ŋ 
ndo̍, nda̍ Ho̍sāā, mi̍ nda̍ wa̍ le̍ dīō sāāsāa̍ māndāa̍. 

39O̍ ko̍ŋ kɔ̍ɔ̍lī, mi̍ Dēēve̍ ō yūlū vɛ̄lɛ̄ Sa̍dɔ̍kī, wānā so̍līāā sa̍lāa̍, nda̍ wānāya᷅ŋ ndɔ᷄ŋ 
wānāā sōlīāā lāsa̍lāa̍ ā pīli̍a̍a̍, le̍ mā wa̍ Mɛ̄lɛ̄ka̍ sōōlūūwo̍ o̍ chīɛ̍i̍ Mɛ̄lɛ̄ka̍a̍ ni᷄ŋ 
Ki̍bīɔ̄ŋ. 

40Nda̍ nda̍ a̍a̍ nɔ̍ le̍ sa̍lālā lūāmāāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ ma̍āŋndo̍ chōo̍, 
ō nda̍ a̍a̍ lu̍ām sālālā lūāmāāla̍ŋ lɔ̍ɔ̍ o̍ lɔ̍ɔ̍, īdīi̍ a̍ īchɔ̄l lo̍ ni̍, a̍ mɛ̄ɛ̍ i̍ wa̍ ī pōōnyīāā o̍ 
yāu̍ lā sāwa̍ Mɛ̄lɛ̄ka̍a̍ ni᷄ŋ yɛ̍, mɛ̄ɛ̍ Mɛ̄lɛ̄ka̍ di̍mu̍l I̍sɔ̄lūɛ̍i̍ya̍ yɛ̍. 

41Hɛ̍māŋ nda̍ Chɛ̍du̍tɔ̄ŋ, nda̍ wa̍ wānāā ndāā ma̍lāa̍ ni̍. O̍ ko̍ŋ kɔ̍ɔ̍lī, a̍ wānāā tūa̍a̍, 
a̍ wa̍ ā hɛ̄līa̍ŋ le̍ mā mēl Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍, le̍ kāālā ndɔ̍ chō le̍ fɛ̍ɛ̍ŋ a̍ fɛ̍ɛ̍ŋ ndo̍ 
wa̍. 

42Hɛ̍māŋ nda̍ Chɛ̍du̍tɔ̄ŋ nda̍ ndā yūlū le̍ pūtɛ̍nɛ̍i̍la̍ŋ hɔ̄ŋndo̍, a̍ chɛ̍ŋchɛ̍ŋndo̍ŋ lɔ̄ɔ̍, 
a̍ nyɛ̄m chāāŋ yɛ̍ yi̍ɔ̍ɔ̍ŋ lɔ̄ɔ̍ le̍ chōndu̍ŋ sa̍ŋgāla᷄ŋ sōlīo̍o̍ te̍le̍ŋ so̍o̍lāa̍ ni̍. O̍ ko̍ŋ kɔ̍ɔ̍lī, 
Līva̍īya̍ a̍ fu̍la̍ o̍ būŋgɛ̄ī Chɛ̍du̍tɔ̄ŋ nde̍ ni᷄ŋ nda̍, nda̍ wa̍ ā hɛ̄līāā le̍ dīō sāāsāa̍ 
māndāa̍, ni̍. 

43O̍ ko̍ŋ kɔ̍ɔ̍lī, mi̍ wāŋnda̍ kpo̍u̍ a̍ pi̍ɔ̄l ma̍ mīīŋgū o̍ chīɛ̄īlā ndāla̍ŋ. O̍ ko̍ŋ, Dēēve̍ 
bɛ̍ɛ̍ mbo̍ mīīŋgū o̍ ndu̍ lo̍, le̍ mbō kɔ̍ wa᷅ nda̍ yu̍ŋgu̍ ndɔ̄ɔ̍ lātūlu̍ le̍ te̍le̍ŋ ti̍ŋ. 

Ko̍lo̍ni̍kō Tāso̍o̍ 17 

A̍ yōōŋgū Mɛl̄ɛk̄a̍ ke̍ Ne̍tāŋ le̍ Dēēve̍ wo̍ o̍kɔɔ̄ ̄
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 7:1-17) 

1O̍ ko̍ŋ kɔ̍ɔ̍lī, mɛ̄ɛ̍ Dēēve̍ o̍ hīōū o̍ chīɛ̄ī ndɔ̄ lēmāsāa̍ ni᷄ŋ, pāa̍le̍ pi᷅lɛ̍ mbo̍ dīmūl 
Ne̍tāŋ wāna̍ su̍a̍ā le̍ Mɛ̄lɛ̄ka̍ wo̍ āā, “To̍fa̍ wɔ̍, I̍ cho̍ o̍ chīɛ̄ī yɔ̄mīī si̍dāā wo̍ ni᷄ŋ, kɛ̍ 
mi̍ kɔ̍fu̍ kpe̍ma̍ Mɛ̄lɛ̄ka̍a̍ Ya̍a̍wɛ̄ɛ̄ wo̍ ndu̍ wa᷅ o̍ tɛ̍ndīi̍yo̍ bɛ̄ŋgu̍.” 

2O̍ ko̍ŋ, mi̍ Ne̍tāŋ di̍mūl Dēēve̍ āā, “To̍sa̍ nyɛ̄ o̍ nyɛ̄ cho̍ nu̍m o̍ kɔ̄l, Mɛ̄lɛ̄ka̍ ō chō a̍ 
nūm la̍tu̍lu̍.” 

3Kɛ̍, nyūmmā māŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ sūāā nāa̍ Ne̍tāŋ chu̍a̍ mbo̍ dīmūl ndu̍ āā, 

4“Kɔ̍ mā di̍mu̍l bu̍ɛ̍ī nūu̍ Dēēve̍ āā, ‘Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ dīmi̍ wo̍ cho̍ ho̍ō ni̍, 
māā ō cho̍ nūm te̍ cho̍ ya̍ chīɛ̄īyo̍ tēŋgūl mī wa̍ lēni᷄ŋ te̍. 

5Chɔ̍ŋ a̍ te̍le̍ŋ ya̍ I̍ so̍li̍ wāŋnda̍ I̍sɔ̄lūɛ̄ī I̍chi̍pī wo̍, mbo̍ bīī a̍ pāa̍le̍ hāūle̍ŋ nde᷅ŋ, I̍ 
lu̍e̍i̍ chi̍ɛ̍ī ni̍ŋ te̍, o̍ tɛ̍ndīi̍la̍ŋ ni᷄ŋ ya̍ wa̍ cha᷄lle̍ ni̍. I̍ fu̍la̍ pɛ̍ o̍ ho̍ō ni᷄ŋ, I̍ lu̍ɛ̍ī o̍ ho̍ō 
ni᷄ŋ, I̍ fa̍ŋa̍ŋ pɛ̍ o̍ nāa̍ cha̍lāa̍ ha̍ā, I̍ hīōū o̍ nāa̍ cha̍lāa̍ a̍ pīli̍a̍a̍. 

6O̍ fo̍ndāŋ ndā yɛ̍ yɛ̍la̍ ya̍ I̍ ba̍lu̍ a̍ I̍sɔ̄lūɛ̍i̍ya̍ la̍ŋ ki̍nɛ̍i̍, ya̍ i̍i̍ so̍o̍ nāa̍ wānāā ndāā 
bɛ̍ndūa̍a̍ chūā, ā ya̍ hɛ̍li̍ le̍ mā mānda̍ wānāā nīa̍a̍ wa̍, mi̍ nyu̍na̍ nda̍ ma̍a̍, vɛ᷅ lā 
te̍ŋgu̍l la̍ chīɛ̄ī yɔ̄mīī si̍dāā wo̍ le̍?’ 

7“Le̍la̍ŋ, di̍mu̍l bu̍ɛ̍ī nūu̍ Dēēve̍ māā, nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō 
dīmi̍ wo̍ cho̍ ho̍ō ni̍ āā, ‘Ya̍ so̍li̍ nu̍m yōndōo̍ ni᷄ŋ nāa̍ ŋ̄ wa̍ sāa̍ māndāa̍ wa̍ ni̍, le̍ 
mā wa̍ māsāa̍ wānāā nīa̍a̍ I̍sɔ̄lūɛ̍i̍ya̍ chōo̍. 

8O̍ ko̍ŋ kɔ̍ɔ̍lī, I̍ wa̍ lātūlu̍ a̍ nūm bā o̍ bā nūm o̍o̍ kɔ̍. Ndu̍yɛ̍ mi̍ I̍ ya᷅m ya̍a̍mɔ̍ɔ̍wa̍ 
nu̍m nda̍ nu̍m lāchī. Ndu̍yɛ̍ I̍ cho̍ nu̍m sīīŋgūū wāna̍ tɔ̍ɔ̍ mī dīōlā nūmnda̍ŋ lā fūla̍ 
tɔ̍ɔ̍ māā wānāā kpāāyāā bɛ̄ndū bɛ̍ndūa̍a̍ o̍ chi̍e̍ēŋndo̍ chōo̍. 

9O̍ ko̍ŋ kɔ̍ɔ̍lī, mī I̍ hɛ̍li̍ fo̍ndāŋ ndo̍ le̍ wānāā nīa̍a̍ I̍sɔ̄lūɛ̍i̍ya̍, le̍ mī fo̍ndāŋ kōŋ ō wā 
nyɛ̄ ndā, ndu̍yɛ̍ mā wa̍ lo̍ŋ a̍ kɔ̄l nyūlū. O̍ ko̍ŋ, sīōōŋīī bi̍i̍ le̍ nda̍ mā nyīīya̍ le̍, ndu̍yɛ̍ 
lɛ̄ŋīī dɛ̍nɛ̍ wɔ̄ɔ̍ŋ i̍ hu᷅ŋ nda̍ dēlɔ̄ɔ̍ chōo̍ ve̍, ī dēl le̍ nda̍ chōo̍ le̍. 

10Chɔ̍ŋ a̍ te̍le̍ŋ ya̍ I̍ hɛ̍li̍ māsāa̍ kɔ̍ɔ̍sā a̍ wāŋnda̍ wa̍ le̍ mā wa̍ wānāā nīa̍a̍ I̍sɔ̄lūɛ̍i̍ya̍ 
chōo̍ wo̍, mi̍ I̍ ya᷅m ya̍a̍mɔ̍ɔ̍wa̍a̍ nyāa̍. O̍ ko̍ŋ kɔ̍ɔ̍lī, mī I̍ di̍mu̍l nu̍m vɛ̄lɛ̄ māā, 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m chīɛ̄īyo̍ tēŋgūl. 

11O̍ ko̍ŋ kɔ̍ɔ̍lī, tē te̍le̍ŋ nu̍m pīɔ̍mndo̍ ō fūūlu̍u̍ pɛ̍ mā vī, mā kɔ̍ chɔ᷅ nu̍m nāa̍ nda̍ 
chɔ̍ fi̍nyāā nūm a̍ ma̍māa̍ wa̍, I̍ cho̍ po̍ nu̍mndo̍ ō pīlɛ̍ sīīŋgūū māsā bɛ̍ndū, ndu̍yɛ̍ 
mī māsāle̍ ndɔ̄le̍ŋ lē nɔ̄ kpāāyāa̍. 

12Ndu̍ cho̍ chīɛ̄īyo̍ tāŋgūl le̍ ya̍ ni̍, ndu̍yɛ̍ mī I̍ to̍sa̍ mī kpe̍ŋgbe̍i̍ ndɔ̍ lēmāsāa̍ ō wa̍ 
le̍ fɛ̍ɛ̍ŋ a̍ fɛ̍ɛ̍ŋ. 

13I̍ cho̍ wā fi̍nyā ndɔ̄, ndu̍yɛ̍ mī ndu̍ wa̍ po̍ ni̍. I̍ cho̍ ndu̍ ka̍a̍lā ni̍ cho̍ le̍ fɛ̍ɛ̍ŋ a̍ fɛ̍ɛ̍ŋ 
ndo̍ fāŋā kɔ̄ɔ̄lī, mɛ̄ɛ̍ ya̍ I̍ fa̍ŋa̍ ndu̍ wāna̍ wa̍ pāāndū o̍ māsāle̍ le̍ŋ chōo̍ nu̍m lāchī 
wa̍ kɔ̄ɔ̄lī yɛ̍ le̍. 

14Kɛ̍, I̍ cho̍ po̍ nu̍mndo̍ hāndɔ̄ɔ̄ chīɛ̄ī nūu̍ a̍ māsāle̍ nīle̍ŋ lāchī le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ 
māsāle̍ ndɔ̄le̍ŋ lē nɔ᷅ ni̍ŋ la̍mɛ̍ɛ̍lu̍ le̍.’” 

15O̍ ko̍ŋ kɔ̍ɔ̍lī, mi̍ Ne̍tāŋ di̍mu̍l Dēēve̍ nyɛ̄ o̍ nyɛ̄ Mɛ̄lɛ̄ka̍ dīmūl ndu̍, a̍ nyɛ̄ o̍ nyɛ̄ 
Mɛ̄lɛ̄ka̍ chɔ̄ɔ̄mu̍u̍ nāa̍ ndu̍ chu̍a̍. 

Dēēve̍ me̍l Mɛl̄ɛk̄a̍ ba̍lik̍a̍ o̍ pīɛī̄le̍ŋ niŋ᷄ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 7:18-29) 

16O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ kūā o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ a̍ nda̍ la̍tu̍lu̍ wo̍ ni᷄ŋ, mbo̍ kɔ̍ cha᷅l mbo̍ pīɛ̄ī Mɛ̄lɛ̄ka̍, mbo̍ dīmī āā, “O̍o̍ Mɛ̄lɛ̄ka̍, 
Mɛ̄lɛ̄ka̍ Ya̍a̍wɛ̄ɛ̄, ya̍ ni̍, wānāā nīa̍a̍ ni̍, ŋ̄ cho̍ a̍ sɔ᷅vɛ̍ mā to̍sa̍l na̍a̍ kɛ̄ndɛ̄ī bɛ̍ndūī 
wāā nu̍a̍ā le̍. 

17Ndu̍yɛ̍ ma̍ wa̍ hīōūwɔ̄ɔ̍ lāchī kɛ̍, a̍ ya̍ chɔ̄mndo̍ mɛ̄ɛ̍ pūlāle̍ nīle̍ŋ lē wā ni̍ŋ o̍ 
sīɔ̄dīi̍ lāchīo̍o̍ ni᷄ŋ yɛ̍. O̍o̍ Mɛ̄lɛ̄ka̍. 

18Bāā yɛ̄ɛ̍nɛ̍ chēle̍ŋ ya̍ Dēēve̍ nɔ̍ yɛ̍ mī I̍ di̍mu̍l nu̍m a̍ bɛ̄ɛ̄le̍ ŋ̄ ke̍ bu̍ɛ̍ī nūmndo̍ le̍ŋ? 
Kāni̍ fo̍ndōle̍, nūm pi̍la̍ si̍nā bu̍ɛ̍ī nūmndo̍. 

19Le̍ sa̍bu̍ bu̍ɛ̍ī nūmndo̍, O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ nūm pi̍la̍ kɛ̍ɛ̍si̍a̍ŋ ndi̍ o̍ kɔ̄l ma̍ 
si̍i̍ŋgu̍u̍ ya̍ wānā bɛ̍ndū ma̍ chɔ̄m ya̍ nyɛ̄m tɔ̍ɔ̍ma̍a̍ mu᷅ŋ. 

20Wānā o̍ wānā cho̍ māā nūm te̍, O̍o̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mɛ̄lɛ̄ka̍ o̍ mɛ̄lɛ̄ka̍ 
chēle̍ŋ cho̍ o̍ nūm kɔ̍ɔ̍lī le̍. Nyɛ̄ o̍ nyɛ̄ na̍a̍ tūēī a̍ nīlā nāā la̍ŋ a̍ nūm o̍kɔ̄ɔ̄, tōnya̍ o̍ 
cho̍ ni̍. 

21Lēkāa̍ o̍ lēkāa̍ cho̍ mī lē wa̍ māā I̍sɔ̄lūɛ̄ī le̍. Nu᷄m kɔ̍ so̍lī nda̍ o̍ chɛ̄lē nda̍ wa̍ bɛ̄ŋgu̍ 
le̍ŋ ni̍, ma̍ sīīŋgūū nda̍ wānāā nūm. O̍ ko̍ŋ, le̍ sɔ̍ɔ̍ŋ tɔ̍ɔ̍ma̍ŋ a̍ sɔ̄ɔ̍ŋ kɔ̄ndɔ̄fi̍li̍ŋ ŋ̄ tōsa̍ 
wo̍ŋ, mi̍ dīōlā nūmnda̍ŋ lā fūlā tɔ̍ɔ̍ o̍ chi̍e̍ēŋndo̍ chōo̍. Nu᷄m kɔ̍ ba̍ŋā nda̍ I̍chi̍pī ni̍, 
ma̍ tu̍a̍ū ya̍a̍mɔ̍ɔ̍wa̍a̍ ndāa̍ nda̍ lāchī. 

22O̍ ko̍ŋ kɔ̍ɔ̍lī, ma̍ sīīŋgūū nda̍ wānāā nūm le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ nūm Mɛ̄lɛ̄ka̍ 
Ya̍a̍wɛ̄ɛ̄, ma̍ sīmnu᷄ŋ Mɛ̄lɛ̄ka̍ ndā. 

23“Le̍la̍ŋ su̍ŋsu̍ŋ Mɛ̄lɛ̄ka̍ Ya̍a̍wɛ̄ɛ̄, būŋgɛ̄ī ŋ̄ chu̍a̍ a̍ bu̍ɛ̍ī nūmndo̍ o̍kɔ̄ɔ̄ a̍ yu̍ŋgu̍ 
ndɔ̄ɔ̍ ve̍, ī wa̍ le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mā hīōū lāchī a̍ nyɛ̄ ŋ̄ chu̍e̍l na̍a̍ būŋgɛ̄i̍yo̍ to̍sāa̍. 

24Ko̍ŋ to̍sa̍ ni̍, mi̍ dīōlā nūmnda̍ŋ lā hīōū lāchī a̍ tɔ̍ɔ̍ nɔ̄ɔ̍, le̍ fɛ̍ɛ̍ŋ a̍ fɛ̍ɛ̍ŋ. O̍ ko̍ŋ mī 
wānā o̍ wānā di̍mi̍ āā, ‘Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, māā nu᷄m cho̍ māsāa̍ 

le̍ I̍sɔ̄lūɛ̄ī ni̍, ndu̍yɛ̍ ma̍ wā Mɛ̄lɛ̄ka̍ ndā.’ Ndu̍yɛ̍ ma̍ to̍sa̍ mī bu̍ɛ̍ī nūmndo̍ Dēēve̍, a̍ 
yu̍ŋgu̍ ndɔ̄ɔ̍ mā hīōū lāchī a̍ wāa̍ lāmāsā I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ. 

25Nūm pi̍la̍ chɔ̍m ya̍ bu̍ɛ̍ī nūmndo̍ sɔ̄ɔ̍ŋ mu᷅ŋ ni̍, Mɛ̄lɛ̄ka̍ nūu̍, māā ā chō ya̍ chīɛ̄īyo̍ 
tēŋgūl, le̍ sa̍bū kōŋ ya̍ I̍ sɔ̍la̍ kɔ̄l sīmūlāa̍ ni̍ mi̍ wa᷅ nu̍m pīɛ̄īlē wāā nu̍a̍ā. 

26O̍o̍ Mɛ̄lɛ̄ka̍ Ya̍a̍wɛ̄ɛ̄, nūm pi̍la̍ chūe̍l ya̍ bu̍ɛ̍ī nūmndo̍ būŋgɛ̄ī kɛ̄ndɛ̄i̍ he̍ī ni̍. 

27Le̍la̍ŋ yāndi̍i̍, dɔ̍u̍ yu̍ŋgu̍ nūu̍ sa̍lā le̍ fɛ̍ɛ̍ŋ a̍ fɛ̍ɛ̍ŋ mā to̍sa̍ mā hīōū lāchī a̍ wāa̍ 
māsāā bɛ̍ndū ā nūm pi̍la̍ hɛ̍li̍ wa̍. Ndu̍yɛ̍ a̍ chi̍i̍ ni᷅ŋ yu̍ŋgu̍ nūu̍ sa̍lā dɔ̄wɔ̄ɔ̍, ndu̍yɛ̍ 
I̍ si̍nā māā sa̍lā kōŋ ō chō wa̍ le̍ fɛ̍ɛ̍ŋ a̍ fɛ̍ɛ̍ŋ.” 

Ko̍lo̍ni̍kō Tāso̍o̍ 18 

Lɛŋ̍īī Dēēve̍ yēm a̍ sɔŋ̍gɔ̄ɔ ̍ve̍ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 8:1-18) 

1Mɛ̄ɛ̍ te̍le̍ŋ ti̍ŋ hīōū, mi̍ Dēēve̍ kɔ̍ de̍l Fīli̍i̍tīāŋnda̍ chōo̍ a̍ sɔ̍ŋgɔ̄ɔ̍, ndu̍yɛ̍ mbo̍ yām 
nda̍. O̍ ko̍ŋ, mbo̍ pōōndā chīe̍e̍ nda̍ vēēlu̍ āā Ka̍tī wo̍ a̍ sɔ̄ndɔ̄kɔ̍ltā ndɔ̄la̍ŋ 
Fīli̍i̍tīāŋnda̍ o̍ bā. 

2O̍ ko̍ŋ kɔ̍ɔ̍lī, mbo̍ yām vɛ̄lɛ̄ lɛ̄ŋndē Mo̍wa̍bīle̍ŋ, o̍ ko̍ŋ mi̍ wāŋnda̍ Mo̍wa̍bī ā 
sīmnu᷄ŋ wa̍nāā wa̍lla̍ le̍ Dēēve̍, ndu̍yɛ̍ mā māl ndu̍ pāāwāa̍ o̍ bā. 

3O̍ ko̍ŋ kɔ̍ɔ̍lī, mi̍ Dēēve̍ yām vɛ̄lɛ̄ Hādādɛ̍sɛ̄ɛ̄, māsā bɛ̍ndōo̍ le̍ So̍bāā, nāa̍ ndu̍ o̍o̍ 
ku̍ɛ̄ le̍ wūndu̍le̍ ndɔ̄le̍ŋ sīmīo̍o̍ Ha̍ma̍tī o̍ Pīo̍o̍ Yūfi̍lu̍a̍tīī wa̍. 

4O̍ ko̍ŋ kɔ̍ɔ̍lī, mi̍ Dēēve̍ ō bīī ndu̍ nyɛ̄lā chɔ̄ūlā su̍a̍ā ā nāŋ nda̍ŋ o̍ bā wāa̍ pīlɛ̍ 
(1,000), a̍ pūa̍a̍ sɔ̍ŋgā o̍ su̍a̍ā chōo̍ wa̍ wāa̍la̍ŋ lā ŋɔ᷄mmɛ̍ū (7,000), a̍ so̍vɛ̄i̍ya̍a̍ sɔ̍ŋgā 
lɛ̄ŋ nda̍ wāa̍la̍ŋ bi̍di̍i̍ŋ (20,000). O̍ ko̍ŋ kɔ̍ɔ̍lī, mi̍ Dēēve̍ mɛ̄ī su̍a̍a̍ nyɛ̄lā nyāāna᷄ŋnda̍ 
kɛ̄mɛ̄ (100). Kɛ̍ ā tūa̍a̍ kpo̍u̍ mbo̍ yīmī nda̍ pēlo̍ŋ. 

5O̍ ko̍ŋ kɔ̍ɔ̍lī, mɛ̄ɛ̍ wāŋnda̍ Si̍i̍līāā, a̍ wa̍ Dāma̍si̍kɔ̍ɔ̄ chīe̍e̍ wa̍ ā hīŋ le̍ Hādādɛ̍sɛ̄ɛ̄, 
Māsā Bɛ̍ndōo̍ So̍bāā mālāa̍ a̍ sɔ̍ŋgāa̍, mi̍ Dēēve̍ dīī so̍vɛ̄i̍ya̍a̍ ndāa̍ wāa̍la̍ŋ bi̍dīi̍ŋ a̍ 
lā tīɔ̍ɔ̍ŋ (22,000). 

6O̍ ko̍ŋ, mi̍ Dēēve̍ ki̍a̍lū fo̍ndāŋndā so̍vɛ̄i̍ya̍ ā wā la̍ŋ Dāma̍si̍kɔ̍ɔ̄, o̍ lɛ̄ŋndē Si̍i̍līāā 
le̍ŋ ni᷄ŋ. O̍ ko̍ŋ, mi̍ wāŋnda̍ Si̍i̍līāā a̍ wa̍ ni̍ko̍ Dēēve̍ o̍ bā bɛ̄ŋgu̍, mā māl ndu̍ 
pāāwāa̍ o̍ bā. Ndu̍yɛ̍, bā o̍ bā Dēēve̍ ndu̍ o̍o̍ ku̍ɛ̄ a̍ sɔ̍ŋgɔ̄ɔ̍ pɛ̍, kīo̍o̍ Mɛ̄lɛ̄ka̍ Ya̍a̍wɛ̄ɛ̄ 
ndu̍ o̍o̍ ke̍ ndu̍ kpāāyāa̍ ni̍ mbō yēm. 

7O̍ ko̍ŋ kɔ̍ɔ̍lī, mi̍ Dēēve̍ ō bīī nyɛ̄lā so̍vɛ̄i̍ya̍ ā bīī o̍ lābā māā bōo̍la̍ bɛ̍ndū la̍ŋ, lā 
bu̍ɛ̍i̍yāa̍ Hādādɛ̍sɛ̄ɛ̄ wa̍ nda̍ a̍a̍ nɔ̍, mi̍ lā wā lā tōōsīāā a̍ ko̍o̍līi̍yo̍ŋ nda̍ŋ, mbo̍ kūā 
a̍ la̍ŋ Chūlu̍sɛ̄lɛ̄m. 

8O̍ ko̍ŋ kɔ̍ɔ̍lī, mi̍ Dēēve̍ chūā vɛ̄lɛ̄ būlɔ̍ŋsīi̍yo̍ŋ ta̍u̍ ta̍u̍, o̍ chi̍e̍e̍ŋ bɛ̍ndo᷄ŋ mu᷅ŋ, 
Tībi̍ha̍tī a̍ Ku᷅ŋ. Ŋ̍ wa̍ Māsā Bɛ̍ndōo̍ Hādādɛ̍sɛ̄ɛ̄ o̍ bā bɛ̄ŋgu̍ wo̍ŋ. Būlɔ᷄ŋsīi̍ mu̍ŋ 
Sɔ̍lɔ̍mɔ̄ŋ o̍ hu̍ŋ to̍o̍sīāā hɛ̄ŋgɛ̍i̍ bɛ̍ndū nda̍ a̍a̍ ve̍e̍lū āā, pēe̍ Mɛ̄ŋmā īhɛ᷄llo̍ wo̍ ni̍, a̍ 
sūŋgbu̍a̍ŋ, a̍ nyɛ̄m lāāndu᷄ŋ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ŋ. 

9Mɛ̄ɛ̍ To̍ū, Māsā Bɛ̍ndōo̍ Ha̍ma̍tī o̍ tu̍e̍ī māā Dēēve̍ yēm pūa̍a̍ chɔ̄ūwāa̍ Hādādɛ̍sɛ̄ɛ̄ 
wa̍ Māsā Bɛ̍ndōo̍ So̍bāā, 

10mbo̍ yɔ̄ŋ Cho̍lūām po̍ ndɔ̄ le̍ mbō kɔ̍ yi᷅l Māsā Bɛ̍ndōo̍ Dēēve̍, mbō me̍l ndu̍ 
ba̍li̍ka̍ le̍ sɔ̍ŋgɔ̄ o̍ sɔ̍ŋga̍ a̍ Hādādɛ̍sɛ̄ɛ̄ ndu̍yɛ̍ mbo̍ yām ndu̍ wo̍. Kāni̍ fu̍u̍le̍, 
Hādādɛ̍sɛ̄ɛ̄, o̍ wa̍ sɔ̍ŋgɔ̄ɔ̍ a̍ ndu̍ le̍ te̍le̍ŋ o̍ te̍le̍ŋ. O̍ ko̍ŋ kɔ̍ɔ̍lī, mi̍ Māsāa̍ To̍ū o̍ yɔ᷅ŋ 
Dēēve̍ nyɛ̄m yɛ̍ yɛ̍ŋ wa̍ ŋ̄ tōōsīāā a̍ ko̍o̍līi̍yo̍ŋ, a̍ ka̍ni̍ŋ hu̍mbo̍ŋ, a̍ būlɔ̍ŋsīi̍yo̍ŋ 
ndo̍ŋ, 

11nyɔ̄ɔ̍ŋ mu᷅ŋ kpo̍u̍ mi̍ Māsā Bɛ̄ndōo̍ Dēēve̍ ō ma᷅l mu̍ŋ Mɛ̄lɛ̄ka̍ Ya̍a̍wɛ̄ɛ̄ o̍ bā, lātūlu̍ 
a̍ nyɛ̄m o̍ chu̍a̍ o̍ lɛ̄ŋīī o̍ ye᷅m nde̍ ni᷄ŋ ndo̍ŋ, ka̍ni̍ŋ hu̍mbo᷄ŋ, a̍ ka̍ni̍ŋ si̍a̍ŋa᷄ŋ. Lɛ̍ŋīī 
Dēēve̍ yēm ke̍ŋ nde̍ cho̍ he̍ī ni̍. I̍dɔ̄m, a̍ Mo̍wa̍bī, o̍ ko̍ŋ kɔ̍ɔ̍lī a̍ A̍mɔ᷅ŋ, a̍ Fīli̍i̍tīāā, a̍ 
A̍ma̍lɛ̍kī. 

12O̍ ko̍ŋ kɔ̍ɔ̍lī, Ābi̍sīāā po̍ Sɛ̄lu̍i̍yā wo̍, ndu̍ bɛ̍ɛ̍ mbo̍ dīī wāŋnda̍ I̍dɔ̄m wāa̍la̍ŋ tɔ̍ a̍ 
lā ŋɔ̄ma̍a̍ (18,000) o̍ fo̍ndāŋ nda̍ vēēlū āā, hɛ᷄lle̍ wo̍, o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ 
tɛ̄ɛ̄ŋ. 

13O̍ ko̍ŋ, mi̍ Dēēve̍ tīū fo̍ndāŋndā pūa̍a̍ chɔ̄ūwa̍ kīōlɔ̄ɔ̍ o̍ lɛ̄ŋndē I̍dɔ̄mnde̍ŋ ni᷄ŋ 
kpo̍u̍. Mi̍ wāŋnda̍ I̍dɔ̄m a̍ wa̍ ni̍ko̍ Dēēve̍ o̍ bā bɛ̄ŋgu̍. Ndu̍yɛ̍ bā o̍ bā Dēēve̍ ndu̍ o̍o̍ 
ku̍ɛ̄ a̍ sɔ̍ŋgɔ̄ɔ̍ pɛ̍, kīo̍o̍ Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ke᷅ ndu̍ kpāāyāa̍ ni̍ mbo̍ yēm. 

14O̍ ko̍ŋ kɔ̍ɔ̍lī, mi̍ Dēēve̍ sīmnu᷄ŋ ma̍sāa̍ lɛ̄ŋndē I̍sɔ̄lūɛ̍i̍le̍ŋ chōo̍ kpo̍u̍. Ndu̍yɛ̍ mbo̍ 
wā sa̍kpō o̍ māsāle̍ ndɔ̄le̍ŋ ni᷄ŋ wa̍nāā ndūa̍a̍ tɛ̄ɛ̄ŋ, o̍ ve̍ wa᷅na̍ lāka̍fā le̍. 

15Cho̍wa̍bī, po̍ Sɛ̄lu̍i̍yā wo̍, ndu̍ wa̍ bōllē pūa̍a̍ ndūa̍a̍ chɔ̄ūwa̍ ni̍. Chɛ̄hōsi̍a̍fa̍tī, po̍ 
A̍hi̍lūū wo̍ yɛ̍, ndu̍ wa̍ wānā po̍o̍nyīāā lēlɛ̄ŋ ndo̍ ni̍. 

16O̍ ko̍ŋ kɔ̍ɔ̍lī, Sa̍dɔ̍kī, po̍ A̍hi̍tu̍bī wo̍, nda̍ Ābīmɛ̍lɛ̍kī, po̍ Ābīa̍a̍tā wo̍, nda̍ wa̍ 
wānāa̍ so̍lī sa̍lāa̍ o̍ Mɛ̄lɛ̄ka̍ lo̍ wa̍ ni̍. Sɛ̄lu̍a̍yā wa̍ wānā po̍o̍nyīa̍a̍ o̍ tōŋgo̍ kɔ̍ɔ̍sɔ̍ɔ̍ 
ni᷄ŋ ni̍. 

17O̍ ko̍ŋ kɔ̍ɔ̍lī, Bɛ̄na̍yā po̍ Chɛ̄hōwa̍dā wo̍, ndu̍ wa̍ bōllē pūa̍a̍ nda̍ a̍a̍ ma̍ndā Dēēve̍ 
wa̍ ni̍, ndu̍yɛ̍ mi̍ Dēēve̍ pūa̍a̍ ndūa̍a̍ o̍ ve̍lū wa̍ nda̍ nda̍ wa̍ o̍ fo̍ndāŋndā bɛ̄ndūla̍ 
yɛ̍ yɛ̍la̍ŋ māsāa̍ Dēēve̍ o̍ bā bɛ̄ŋgu̍. 

Ko̍lo̍ni̍kō Tāso̍o̍ 19 

Dēēve̍ yēm A̍mɔn᷅a̍it̍īiy̍a̍ a̍ Sii̍l̍ūīāŋnda̍ a̍ sɔŋ̍gɔɔ̄ ̍
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 10:1-19) 

1Mɛ̄ɛ̍ te̍le̍ŋ ti̍ŋ hīōū, mi̍ Na̍ha̍sī, o̍ wa̍ Māsā Bɛ̍ndōo̍ le̍ lɛ̄ŋndē A̍mɔ᷅nde̍ŋ ndo̍ ō wū. 
O̍ ko̍ŋ kɔ̍ɔ̍lī, mi̍ Ha̍nūŋ po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

2O̍ ko̍ŋ kɔ̍ɔ̍lī, mɛ̄ɛ̍ Dēēve̍ tūēī māā Na̍ha̍sī o̍ vi᷅, mbo̍ dīmī āā, “I̍ cho̍ Ha̍nūŋ kɛ̄ndɛ̄i̍ 
tōsāl, le̍ mɛ̄ɛ̍ fi̍nyā ndɔ̄, Na̍ha̍sī wa̍ wānā kɛ̍ndɛ̄ nāa̍ ya̍ chu̍ā, mbo̍ tōsāl la̍ kɛ̄ndɛ̄i̍ 
yɛ̍.” O̍ ko̍ŋ, mi̍ Dēēve̍ vīām ki̍i̍la̍a̍ ndūa̍a̍ le̍ mā kɔ̍ yi᷅l Ha̍nu᷄ŋ yīlɔ̄ɔ̄ bīīsi̍ fi̍nyā ndɔ̄ɔ̍. 
O̍ ko̍ŋ, mi̍ ki̍i̍la̍a̍ ha̍ā ā ku̍ā nāa̍ Ha̍nūŋ chu̍ā o̍ lɛ̄ŋndē A̍mɔ᷅nde̍ŋ ni᷄ŋ, le̍ ndu̍ yīlɔ̄ɔ̄. 

3Kɛ̍ mɛ̄ɛ̍ nda̍ kūɛ̄, mi̍ wāŋ bɛ̄ndūa̍a̍ A̍mɔ᷅ŋ a̍ kɔ̍ di̍mūl māsāa̍ Ha̍nūŋ āā, “Fāllo̍, a̍ 
la̍a̍la̍ŋ māā yīlɔ̄ɔ̄ bīīsi̍o̍o̍ pūa̍a̍ Dēēvi̍a̍a̍ ā hīŋ nu̍m ni̍, māā bɛ̄ɛ̄le̍ŋ o̍ cho̍ nu̍m kīo̍o̍ 
le̍ fi̍nyā nūm ni̍? Ō cho̍ yīlɔ̄ɔ̄ bīīsi̍ le̍ pūa̍a̍ ha̍ā ā hīŋ nu̍a̍ā le̍. Ki̍i̍la̍a̍ ha̍ā ā hīŋ 
māhūnāā nāa̍ nūm chu̍a̍, le̍ mā mɛ̄ɛ̄ndi̍a̍ŋ lɛ̄ŋnde̍ŋ nde᷅ŋ mā chē mɛ̄ɛ̍ le̍ cho̍ yɛ̍, le̍ 
mā hu᷄ŋ dēl na̍a̍ chōo̍ a̍ sɔ̍ŋgɔ̄ɔ̍ mā yēm na̍a̍.” 

4Mɛ̄ɛ̍ Ha̍nūŋ o̍ tu̍e̍ī le̍nde̍, mbo̍ bīī pūa̍a̍ ha̍ā, mbo̍ sēndi̍ nda̍ sīɛ̍i̍yo̍ŋ. O̍ ko̍ŋ kɔ̍ɔ̍lī, 
mbo̍ kīlī nda̍ dōmāla̍ŋ a̍ mākɔ̄ɔ̄, pɛ̄ŋgu̍ yɔ̄ŋnda̍ŋ chɛ̍chɛ̍, mbo̍ mīŋgī nda̍. 

5O̍ ko̍ŋ, mi̍ pūa̍a̍ ha̍ā mīīŋgū. Mɛ̄ɛ̍ Dēēve̍ tu̍e̍ī nyɛ̍ yɔ̍nu̍ŋ a̍ pūa̍a̍ ha̍ā wo̍, mbo̍ yɔ̄ŋ 
ki̍i̍la̍a̍ nāa̍ nda̍ chūā, kāni̍ fu̍u̍le̍ si̍ɔ̍mbu̍la̍ŋ lā wa̍ nda̍ le̍ mīīŋgōo̍. O̍ ko̍ŋ kɔ̍ɔ̍lī, mbo̍ 
dīmūl nda̍ āā, “Lā cha᷄l Chɛ̄lu̍i̍kō, ha̍a̍a̍ mbō lo̍ o̍ ko̍ŋ mī sīɛ̍i̍yo̍ŋ mīīŋgu̍ nya̍ wūlɔ̄ɔ̄. 
Tē ŋ̄ vīl pɛ̍, lā mīīŋgu̍ ni̍ko̍ na̍nu᷄ŋ.” 

6Mɛ̄ɛ̍ wāŋnda̍ A̍mɔ᷅ŋ a̍ che᷅ māā ā ti̍ŋ Dēēve̍ a̍ sɔ̍ŋgɔ̄ɔ̍, mi̍ Ha̍nūŋ nda̍ wāŋnda̍ A̍mɔ᷅ŋ 
a̍ chūā ka̍ni̍ŋ hu̍mbo̍ŋ wāa̍la̍ŋ be̍le̍-ya̍a̍ a̍ lā hi̍ɔ̍ɔ̍lu̍ (34,000) ma̍ yɔ̄ŋgū le̍ mā ke̍ 
nda̍ nyɛ̄lā chɔ̄ūlā su̍a̍a̍ ā nāŋ nda̍ŋ, a̍ pūa̍a̍ chu̍ā o̍ su̍a̍ā chɔ̄ūwa̍ chōo̍ wa̍ 
chɔ̄nɔ᷄ŋndo̍ Mɛ̄sōpōte̍e̍mīāā, a̍ Ma̍a̍kāā, a̍ So̍bāā le̍ mā kɔ̍ ma̍lā nda̍ sɔ̍ŋgɔ̄ɔ̍. 

7O̍ ko̍ŋ, ma̍ kē nda̍ nyɛ̄lā nyāāna᷄ŋnda̍ su̍a̍ā ā nāŋ nda̍ wāa̍la̍ŋ be̍le̍-ya̍a̍ a̍ lā tīɔ̍ɔ̍ŋ 
(32,000), a̍ Māsā Bɛ̍ndōo̍ Ma̍a̍kāā lātūlu̍ a̍ pūa̍a̍ ndūa̍a̍ chɔ̄ūwa̍, ā nda̍ā hi᷅ŋ ma̍ hu᷄ŋ 
di̍i̍nu᷄ŋ ku̍ndāa̍ Mɛ̍di̍bā i̍kɛ̍i̍ ya̍. O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwa̍ A̍mɔ᷅ŋ a̍ bɛ̍ɛ̍ndīa̍ŋ o̍ 
chīe̍e̍ ndāŋ bɛ̍ndo᷄ŋ ma̍ kūā le̍ sɔ̍ŋgɔ̄ɔ̍. 

8Mɛ̄ɛ̍ Dēēve̍ tūēī māā wāŋnda̍ ha̍ā ā bɛ̍ɛ̍ndi̍a̍ŋ le̍ sɔ̍ŋgɔ̄ɔ̍ a̍ ndu̍, mbo̍ vīām Cho̍wa̍bī 
nda̍ pūa̍a̍ ndūa̍a̍ chɔ̄ūwāā dīāllūŋ kālā ka̍lāa̍, le̍ mā kɔ̍ chi᷅ŋa̍la᷅ŋ nda̍ a̍ sɔ̍ŋgɔ̄ɔ̍. 

9O̍ ko̍ŋ, mi̍ wāŋnda̍ A̍mɔ᷅ŋ ā fūlā le̍ sɔ̍ŋgɔ̄ɔ̍ a̍ nda̍ o̍ nɛ̄i̍ he̍l chīe̍e̍ wo̍ sōndōo̍, mi̍ 
māsāā bɛ̍ndūa̍a̍ nda̍ā hi᷅ŋ le̍ sɔ̍ŋgɔ̄ɔ̍ wa̍ nda̍ kɔ̍ si᷅m o̍ fo̍ndāŋ kūmbīa̍ŋ ndo̍ nāa̍ 
kpe̍nde̍ke̍lla̍. 

10Mɛ̄ɛ̍ Cho̍wa̍bī sa̍a̍lu̍ŋ māā ā bālu̍ nda̍ vēllāa̍ vēllē, mbo̍ hɛ̄lī so̍vɛ̄i̍ya̍a̍ pɛ̍ɛ̍ku̍ a̍ 
chɔ̄ūwo̍ nyɛ̄ kɛ̄ndɛ̄ kɛ̍ndɛ̄ I̍sɔ̄lūɛ̍i̍ya̍, mbo̍ sīmī nda̍ ku̍mbū pūa̍a̍ Si̍i̍līāā a̍ wa̍ wo̍. 

11O̍ ko̍ŋ kɔ̍ɔ̍lī, mbo̍ chūā Ābi̍sīāā pɔ̍mbɔ̄ ndɔ̄, mbo̍ hāndū ndu̍ so̍vɛ̄i̍ya̍a̍ tūa̍a̍ 
bōlle̍ŋ, mbo̍ sīmī ka̍ŋ ku̍mbū wāŋnda̍ A̍mɔ᷅ŋ a̍ wa̍ wo̍ le̍ sɔ̍ŋgɔ̄ɔ̍ a̍ nda̍. 

12O̍ ko̍ŋ kɔ̍ɔ̍lī, mbō dīmūl A̍bi̍sa̍ī pɔ̍mbɔ̄ ndɔ̄ āā, “Tē ā chē pɛ̍ māā wāŋnda̍ Si̍i̍līāā 
ā chō le̍ ya̍ bā tīū, ā hīŋ a̍ hu̍ŋ ma̍lā ya̍. Tē ya̍ che᷅ ni̍ māā wāŋnda̍ A̍mɔ᷅ŋ ā chō le̍ 
nu̍m bā tīū, I̍ ku̍ɛ̄ I̍ kɔ̍ ma̍lā nu̍m. 

13Le̍la̍ŋ, si̍mu̍l kɔ̄l, mā chi̍e̍i̍ chīēīyo̍ pīla̍, mī ŋ̄ pīŋi̍ yōōmūlā wānāā nāa̍, a̍ chi̍e̍e̍ŋ 
Māsānɔ̄ɔ̍ Mɛ̄lɛ̄ka̍ nāa̍. Ndu̍yɛ̍ I̍ pi̍ɛ̍i̍ māā, Mɛ̄lɛ̄ka̍ Ya̍a̍wɛ̄ɛ̄ to̍sa̍ nyɛ᷅ o̍ hɛ̄na̍ŋ ndo̍ fɔ̍.” 

14O̍ ko̍ŋ, mi̍ Cho̍wa̍bī nda̍ so̍vɛ̄i̍ya̍a̍ ndūa̍a̍ hɛ̍li̍ ka̍ŋ nda̍ ā kɔ̍ chi᷅ŋa̍la᷅ŋ Si̍i̍lūīāŋnda̍, 
ndu̍yɛ̍ mi̍ Si̍i̍lūīāŋnda̍ nyāānu̍ŋ nda̍. 

15Mɛ̄ɛ̍ wāŋnda̍ A̍mɔ᷅ŋ a̍ chē māā Si̍i̍lūīāŋnda̍ nyāānu̍ŋ, nda̍ bɛ̍ɛ̍ ma̍ nyāānu᷄ŋ 
Ābi̍sīāā pɔ̄mbɔ̄ɔ̍ Cho̍wa̍bī, ma̍ mīīŋgū ā kīlta̍ŋ o̍ nda̍ lo̍ chīe̍e̍. O̍ ko̍ŋ, mi̍ Cho̍wa̍bī 
nda̍ so̍vɛ̄i̍ya̍a̍ ndūa̍a̍ ā mīīŋgu᷄ŋ Chūlu̍sɛ̄lɛ̄m. 

16Kɛ̍ mɛ̄ɛ̍ Si̍i̍lūīāŋnda̍ chē māā I̍sɔ̄lūɛ̍i̍ya̍ yēm nda̍, ma̍ yɔ̄ŋ ki̍i̍la̍a̍ ma̍ kɔ̍ hu᷅ŋ a̍ 
so̍vɛ̄i̍ya̍ Si̍i̍līāā ā pīli̍a̍a̍, a̍ wa̍ o̍ Pēē Bɛ̍ndōo̍ Yūfi̍lu̍a̍tīī le̍e̍lōo̍ wa̍, ndu̍yɛ̍ Si̍o̍ba̍kī, 
wāna̍ wa̍ so̍vɛ̄i̍ya̍a̍ Hādādɛ̍sɛ̄ɛ̄ wa̍ bōlle̍ŋ ndo̍, ndu̍ si̍m nda̍ lāchī le̍ kɔ̄la̍ŋ A̍mɔ᷅ŋ ni̍. 

17O̍ ko̍ŋ kɔ̍ɔ̍lī, mɛ̄ɛ̍ Dēēve̍ tūēī a̍ ndi̍ o̍kɔ̄ɔ̄, ndu̍ bɛ̍ɛ̍ mbo̍ chūūŋgīāā so̍vɛ̄i̍ya̍ I̍sɔ̄lūɛ̄ī 
kpo̍u̍ na̍a̍ pi᷅lɛ̍ ma̍ tāŋ Chɔ̍ɔ̍dāŋ nda̍ŋ. Mɛ̄ɛ̍ nda̍ ta᷄ŋ, mi̍ sɔ̍ŋgɔ̄ɔ̍ kāndu᷄ŋ. O̍ ko̍ŋ, mi̍ 
Dēēve̍ di̍mu̍l so̍vɛ̄i̍ya̍a̍ ndūa̍a̍ le̍ mā sīmu̍l Si̍i̍lūīāŋnda̍ a̍ sɔ̍ŋgɔ̄ɔ̍. 

18Kɛ̍ mi̍ Si̍i̍lūīāŋnda̍ ā nyāānu᷄ŋ I̍sɔ̄lūɛ̍i̍ya̍. Ndu̍yɛ̍ mi̍ Dēēve̍ dīī so̍vɛ̄i̍ya̍a̍ sɔ̍ŋgā o̍ 
nyɛ̄lā su̍a̍a̍ ā nāŋ nda̍ŋ chōo̍ wa̍ wāa̍la̍ŋ lā ŋɔ᷄mmɛ̍ū (7,000), a̍ so̍vɛ̄i̍ya̍a̍ sɔ̍ŋgā lɛ̄ŋ 
nda̍ wāa̍la̍ŋ be̍le̍-hi̍ɔ̍ɔ̍lu̍ (40,000). O̍ ko̍ŋ kɔ̍ɔ̍lī, ma̍ dīī Si̍o̍ba̍kī, wāna̍ wa̍ so̍vɛ̄i̍ya̍ 
Si̍i̍līāā kpo̍u̍ bōlle̍ŋ ndo̍. 

19O̍ ko̍ŋ kɔ̍ɔ̍lī, mɛ̄ɛ̍ bu̍ɛ̍i̍yāa̍ wa̍ Hādādɛ̍sɛ̄ɛ̄ o̍ bā bɛ̄ŋgu̍ wa̍ ā chē māā I̍sɔ̄lūɛ̍i̍ya̍ yēm 
nda̍, nda̍ kpo̍u̍ ma̍ kɔ̍ to̍sā chɛ̄la᷅ŋ kɔ̄l nyūlōo̍ a̍ Dēēve̍, ndu̍yɛ̍ ma̍ wā ni̍ko̍ Dēēve̍ o̍ 
bā bɛ̄ŋgu̍. O̍ ko̍ŋ, Si̍i̍lūīāŋnda̍ nda̍ a̍a̍ chɛ᷅l le̍ mī nda̍ a̍a̍ ma̍lā wāŋnda̍ A̍mɔ᷅ŋ a̍ 
sɔ̍ŋgɔ̄ɔ̍ le̍. 

Ko̍lo̍ni̍kō Tāso̍o̍ 20 

Dēēve̍ bīī Lu̍a̍bā 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 12:26-31) 

1O̍ ko̍ŋ kɔ̍ɔ̍lī, a̍ te̍le̍ŋ wɔ̄ɔ̄lē pɔ̄mbɔ̄le̍ŋ, bōōndi̍i̍ māsāā bɛ̍ndūa̍a̍ ā kūā o̍ chɔ̄ūwo̍ o̍ 
wɔ̄sīo̍o̍ ni᷄ŋ nde̍, mi̍ Cho̍wa̍bī ō si᷅m pūa̍a̍ chɔ̄ūwāā I̍sɔ̄lūɛ̍i̍ya̍ lāchī ma̍ kɔ̍ dēl 
wāŋnda̍ A̍mɔ᷅ŋ chōo̍, chi̍e̍e̍ŋ ndāŋ bɛ̍ndo᷄ŋ a̍ pɔ̄mbɔ᷄ŋ. Mbo̍ kɔ̍ dēl Lu̍a̍bā chōo̍ a̍ 
sɔ̍ŋgɔ̄ɔ̍, o̍ wa̍ chīe̍e̍ le̍bo᷅llo̍ le̍ lɛ̄ŋndē A̍mɔ᷅nde̍ŋ ndo̍. Kɛ̍ mi̍ Dēēve̍ ndu̍ lo̍ŋnu᷄ŋ 
Chūlu̍sɛ̄lɛ̄m. O̍ ko̍ŋ, mi̍ Cho̍wa̍bī sɔ̍ŋgā a̍ Lu̍a̍bā, ndu̍yɛ̍ mbo̍ tɛ̄ɛ̄mbūūwo̍ ndu̍. 

2O̍ ko̍ŋ kɔ̍ɔ̍lī, mi̍ Dēēve̍ chūā mɔ̍si̍l lēmāsa̍ wa̍ mɛ̄lɛ̄ka̍ nda̍ā Mo̍lɛ̍kī o̍ lēbōl lo̍. Mɔ̍si̍l 
ko̍ŋ a̍ ko̍o̍līi̍yo̍ŋ o̍ wa̍ ō tōōsīāā ni̍. O̍ ko̍ŋ kɔ̍ɔ̍lī, pōūtā ba̍ā kālālā bɛ̄ndūla̍ŋ lā wa̍ lā 
hōlīāā o̍ mɔ̍si̍llo̍ ho̍ō chɛ̍chɛ̍. Mɔ̍si̍llo̍ ho̍ō ō wa̍ lūsu̍llo̍ le̍ pa᷅ŋnda̍ŋ be̍le̍ ŋɔ̍mmɛ̍ū 
lā ŋūɛ̍ɛ̍nu̍ (75). Mɔ̍si̍l ko̍ŋ Dēēve̍ chu̍a̍ ni̍, mbo̍ sīīŋgūū ndu̍ mɔ̍si̍l ndɔ̍ lēmāsā. 
Ndu̍yɛ̍, mi̍ Dēēve̍ chūā vɛ̄lɛ̄ nyɛ̄m chēle̍ŋ ta̍u̍ ta̍u̍ o̍ chīe̍e̍ ko̍ŋ ni᷄ŋ mbō kūānu᷄ŋ a̍ 
mu̍ŋ. 

3Wānā o̍ wāna̍ wa̍ o̍ chīe̍e̍ ko̍ŋ ni᷄ŋ mi̍ Dēēve̍ to̍sā mā wa̍ ndu̍ sāāŋgīāllo̍. Le̍ mā 
wa̍ wa̍llo̍ tōsāa̍ a̍ sūɛ̍i̍la̍ŋ, a̍ dɛ̄ndɛ̄la̍ŋ, ndu̍yɛ̍ a̍ chūo̍o̍ŋ. Ndu̍yɛ̍ chīe̍e̍ o̍ chīe̍e̍ Dēēve̍ 
bīī o̍ lɛ̄ŋndē A̍mɔ᷅nde̍ŋ ni᷄ŋ, le̍nde̍ ko̍ni̍ o̍ to̍sa̍ a̍ wāŋnda̍ o̍ chi̍e̍e̍ŋ mu̍ŋ ni᷄ŋ tu᷅ ni̍. O̍ 
ko̍ŋ kɔ̍ɔ̍lī, mi̍ Dēēve̍ chūā pūa̍a̍ ndūa̍a̍ kpo̍u̍ ma̍ mīīŋgū Chūlu̍sɛ̄lɛ̄m. 

Sɔŋ̍gɔl̄a̍ yɔn̍u̍ŋ Is̍ɔl̄ūɛi̍y̍a̍ tɛɛ̄ŋ̄ nda̍ Ku̍u̍ba̍a̍ Fīlii̍t̍īāŋnda̍ la̍ŋ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 21:15-21) 

4Mɛ̄ɛ̍ te̍le̍ŋ ti̍ŋ hīōū, mi̍ sɔ̍ŋgɔ̄ɔ̍ kīōlū I̍sɔ̄lūɛ̍i̍ya̍ tɛ̄ɛ̄ŋ nda̍ Fīli̍i̍tīāŋnda̍ Kɛ̍sɛ̄ɛ̄ chi̍e̍e̍. 
O̍ sɔ̍ŋgɔ̄ɔ̍ ho̍ō ni᷄ŋ, mi̍ Si̍bɛ̍kāī, wānā wa̍ā Hu̍sīāā chīe̍e̍, o̍ di̍ī ku̍u̍ba̍nɔ̍ pu̍m dīōla̍ŋ 
āā, Si̍pāī. O̍ ko̍ŋ, ma̍ yām Fīli̍i̍tīāŋnda̍. 

5O̍ ko̍ŋ kɔ̍ɔ̍lī, mi̍ sɔ̍ŋgɔ̄ chēle̍ŋ kīōlū vɛ̄lɛ̄ I̍sɔ̄lūɛ̍i̍ya̍ tɛ̄ɛ̄ŋ nda̍ Fīli̍i̍tīāŋnda̍. O̍ sɔ̍ŋgɔ̄ 
kōŋ ni᷄ŋ, mi̍ Ɛ̄līha̍nāŋ po̍ Cha̍yāā wo̍ ō dīī La̍a̍mī, wānāyɛ̍ī Kōōla̍yɛ̄i̍. La̍a̍mī wo̍ ho̍ō, 
ba̍l wa̍ ndu̍ o̍ bā wo̍ ō bɛ̄ndū kpi̍, wānā a̍a̍ che᷅ ndu̍ pɛ̍, āā sūŋ chūāā ŋ̄māllo̍ ni̍. 

6O̍ ko̍ŋ kɔ̍ɔ̍lī, mi̍ chɔ̄ū chēle̍ŋ ō kīōlū vɛ̄lɛ̄ I̍sɔ̄lūɛ̍i̍ya̍ tɛ̄ɛ̄ŋ nda̍ Fīli̍i̍tīāŋnda̍ Ka̍tī 
chīe̍e̍. Po̍ pi᷅lɛ̍ wa̍ o̍ sɔ̍ŋgɔ̄ kōŋ ni᷄ŋ fūlāa̍ Ka̍tī chīe̍e̍, ō wa̍ ō bɛ̄ndū he̍u̍. Ndu̍ o̍o̍ nɔ̍ 
sōōŋ lābāa̍ŋ ŋ̄ ŋɔ᷄mpu᷅m, a̍ sōōŋ lābɛ̄ŋgo̍ŋ ŋ̄ ŋɔ᷄mpu᷅m. Fa̍ū fa̍ū, sōo̍ŋ bi̍di̍i̍ŋ a̍ 
ŋ̄hīɔ̍ɔ̍lu̍. Pōo̍ ho̍ō, o̍ pūlāle̍ ku̍u̍ba̍a̍ chōo̍ ndu̍ o̍o̍ fu̍la̍ ni̍. 

7O̍ ko̍ŋ kɔ̍ɔ̍lī, mi̍ po̍ ku̍u̍ba̍nɔ̍ɔ̍ ho̍ō ō kīālū I̍sɔ̄lūɛ̍i̍ya̍ īchīɛ̄ɛ̄ le̍ sɔ̍ŋgɔ̄ɔ̍. Kɛ̍, mi̍ 
Chōna̍ta᷅ŋ po̍ Si̍a̍māā, wānāyɛ̍i̍ Dēēve̍i̍ ō dīī ndu̍. 

8Mi̍ Dēēve̍ nda̍ pūa̍a̍ ndūa̍a̍ chɔ̄ūwa̍ ā dīī pūa̍a̍ Fi̍li̍tīāŋāā yāa̍ wa̍a̍ fu̍la̍ ha̍ā Kātī 
chīe̍e̍ wa̍. 

Ko̍lo̍ni̍kō Tāso̍o̍ 21 

Dēēve̍ chɔm᷄ wāŋnda̍ Is̍ɔl̄ūɛī̄ le̍ mbō sīna̍ mɛɛ̄ ̍nda̍ chō bōllē pīlɛ ̍yɛ ̍
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 24:1-25) 

1Mi̍ ī yɔ̄nu᷄ŋ, mi̍ māsa̍ nyi̍nāā wɔ̄ɔ̍ŋnda̍ ō yēēmā le̍ mī ndu̍ o̍o̍ hi᷅ŋ a̍ kpūndɔ̍ɔ̍ 
wāŋnda̍ I̍sɔ̄lūɛ̄ī chōo̍. O̍ ko̍ŋ, mbo̍ tōsā mi̍ Dēēve̍ o̍ kɛ̍ɛ̍sīāā le̍ mbō chɔ᷄m wāŋnda̍ 
I̍sɔ̄lūɛ̄ī mbō sīna̍ mɛ̄ɛ̍ nda̍ cho̍ bōllē pīlɛ̍ yɛ̍. 

2O̍ ko̍ŋ, mi̍ Dēēve̍ dīmūl Cho̍wa̍bī, wāna̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ ndo̍ āā, 
“Kɔ̍ mā chɔ̍m wāŋnda̍ I̍sɔ̄lūɛ̄ī, chɔ̄nɔ᷄ŋndo̍ Bɛ̄ɛ̄si̍ɛ̍bā chīe̍e̍ mbō kūɛ̄ a̍ Da᷅ŋ chīe̍e̍. 
Ndu̍yɛ̍ mā chu̍u̍ ya̍ ko̍na̍a̍ le̍ mī si̍na̍ mɛ̄ɛ̍ nda̍ chō bōllē pīlɛ̍ yɛ̍.” 

3Kɛ̍ mi̍ Cho̍wa̍bī di̍mūl ndu̍ āā, “Fāllo̍, māa̍ Mɛ̄lɛ̄ka̍ Ya̍a̍wɛ̄ɛ̄ ō tōsa̍ a̍ sa̍bū mī 
wāŋnda̍ I̍sɔ̄lūɛ̄ī a̍ hi̍o̍ū lāchī a̍ kūīyo̍ o̍ kɛ̄mɛ̄la̍ŋ ni᷄ŋ, mbō hīōū bɛ̍ɛ̍ mɛ̄ɛ̍ nda̍ chō 
nu̍a̍ā yɛ̍ fɔ̍. Wānāā nūmnda̍ nda̍ chō ni̍ māsānɔ̍ nūu̍. Nda̍ kpo̍u̍ wānāā nūm a̍a̍ 
wa̍lla̍ nda̍ chō ni̍. Kɛ̍, I̍ chi̍ le̍ sa̍bū o̍ sa̍bū ŋ̍ yēēma̍ le̍ wāŋnda̍ ha̍ā chɔ̄mndo̍ wo̍ le̍. 
Le̍ sa̍bū yɛ̄ɛ̍nɛ̍ ŋ̄ yēēma̍ yɛ̍ mā to̍sa̍ mi̍ Mɛ̄lɛ̄ka̍ dɔ̄ɔ̄nu᷄ŋ tu̍mbe̍ a̍ I̍sɔ̄lūɛ̍i̍ya̍?” 

4Kɛ̍ Dēēve̍ ye̍ŋ Cho̍wa̍bī lānī le̍. O̍ ko̍ŋ mi̍ Cho̍wa̍bī ma᷅l mbo̍ bālū o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ kpo̍u̍ a̍ wāŋnda̍ chɔ̄mndo̍. Mɛ̄ɛ̍ o̍ chi̍i̍ kpo̍u̍, mbo̍ mīīŋgū 
Chūlu̍sɛ̄lɛ̄m. 

5O̍ ko̍ŋ kɔ̍ɔ̍lī, mi̍ Cho̍wa̍bī do̍u̍nu᷄ŋ Dēēve̍ ko̍na̍ a̍ mɛ̄ɛ̍ wāŋnda̍ ā wa̍ bōllē pīlɛ̍ yɛ̍. 
Pūa̍a̍ nda̍ a̍a̍ bɛ̍nda̍ le̍ chɔ̄ūwo̍ ma̍ nɔ̄ mɔ̄ɔ̄ŋ fāŋndo̍ŋ ma̍ wā I̍sɔ̄lūɛ̍i̍ya̍, ā wā 
mi̍i̍līɔ̄ŋndo̍ ō pīlɛ̍ a̍ wāa̍ ō pīlɛ̍ (1,100,000). O̍ ko̍ŋ kɔ̍ɔ̍lī, a̍ wa̍ Chu̍dā wa̍, a̍ wa᷄ 
wāa̍la̍ŋ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍ ŋɔ̍mmɛ̍ū (470,000). 

6Kɛ̍ Cho̍wa̍bī chɔ̍m ka̍a̍le̍ Līva̍īle̍ŋ a̍ kāa̍le̍ Bɛ̍ŋnja̍mīŋnde̍ŋ te̍. Kāni̍ fu̍u̍le̍, ndu̍ o̍o̍ 
chɛ̍la᷅ŋ a̍ nyɛ̄ māsāa̍ Dēēve̍ ndu̍ o̍o̍ di̍mu̍l ndu̍ le̍ to̍sāa̍ wo̍ le̍. 

7Kɛ̍ mi̍ Mɛ̄lɛ̄ka̍ ō tāmbū kɔ̄l a̍ nyɛ᷄ wa̍ yɔ̄nɔ᷄ŋndo̍ wo̍, o̍ ko̍ŋ mbo̍ tūsī I̍sɔ̄lūɛ̍i̍ya̍ dɛ̍nɛ̍ 
pa̍lāa̍ chōo̍. 

8O̍ ko̍ŋ kɔ̍ɔ̍lī, mi̍ Dēēve̍ pīɛ̄ī Mɛ̄lɛ̄ka̍ mbo̍ di̍mu̍l ndu̍ āā, “O̍o̍ Mɛ̄lɛ̄ka̍, nyɛ̄ ya̍ to̍sa̍ 
ho̍ō wo̍, I̍ to̍sa̍ yɔ̄ŋ wɔ̄ɔ̍ŋ bɛ̄ndōo̍ nūm. Kɛ̍ I̍ cho̍ Nu᷄m pīɛ̄īyo̍ le̍ mā ma̍l bu̍ɛ̍ī 
nūmndo̍ le̍ yɔ̄ŋ ndɔ̄ wɔ̄ɔ̍ŋndo̍. Sūɛ̍i̍ īdīɔ̄mnde̍ pīla̍ ya̍ I̍ to̍sa̍ ni̍.” 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ ō su̍a̍ā nāa̍ Ka̍a̍dī chu̍a̍, wāna̍ di̍mīāā sɔ̄ɔ̍ŋ wa̍ā 
lāchī Dēēvi̍o̍o̍, mbo̍ dīmi̍ āā, 

10“Kɔ̍, mā kɔ̍ di̍mūl Dēēve̍ āā, ‘Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, I̍ chō nu̍m būŋga᷄ŋ kē ŋ̄ 
ŋgāa̍ mā chu̍a̍ ī pīlɛ̍. Ndu̍yɛ̍, ī kɛ̍ o̍ kɛ̍ ŋ̄ chu̍a̍ pɛ̍, ndi̍ ya̍ I̍ to̍sāl nu̍m ni̍.’ ” 

11O̍ ko̍ŋ, mi̍ Ka̍a̍dī ku̍ā nāa̍ Dēēve̍ chu̍ā mbo̍ dīmūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ di̍mi̍ 
māā būŋgāŋ ō ke̍ nu̍m ndo̍ŋ mu̍ŋ cho̍ mu᷅ŋ ni̍ mā chu̍a̍ ī pīlɛ̍. 

12Yīa̍a̍ŋ mā chō dēlɔ̄ɔ̄ o̍ lɛ̄ŋndē nūmnde̍ŋ ni᷄ŋ le̍ wɔ̄sīla̍ŋ lā yāa̍. I̍ dīi̍ŋ ndūɛ̍i̍, le̍ 
pāŋgo̍ŋ ŋgāa̍, ā chō wā ya̍a̍mɔ̍ɔ̍wa̍a̍ nu̍mnda̍ kīlta̍ŋ. Ī yāa̍ ndūɛ̍i̍, Mɛ̄lɛ̄ka̍ Ya̍a̍wɛ̄ɛ̄ 
cho̍ ki̍i̍la̍nɔ̍ ndɔ̄ɔ̍ vīōmɔ̄ɔ̄ a̍ nāā wɔ̄ɔ̍ŋndo̍ mbō dīu̍ wāŋnda̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
kpo̍u̍. O̍ būŋgāŋ ŋ̄gāa̍ wo̍ŋ mu᷅ŋ tɛ̄ɛ̄ŋ ki̍nɛ̍i̍, kɛ̍ɛ̍si̍a̍a̍, ī ŋ̄ chō chūā ve̍, a̍ di̍mu̍l la̍, I̍ 
kɔ̍ di̍mūl wāna̍ ve᷅m ya̍ wo̍.” 

13O̍ ko̍ŋ, mi̍ Dēēve̍ dīmūl Ka̍a̍dī āā, “Kpūndɛ̍ bɛ̄ndōo̍ kōma̍l la̍ fɔ̍. Kɛ̍ ndu̍yɛ̍ ō wa̍ 
bɛ̍ɛ̍ le̍nde̍ ni̍, yɔ̄ŋi̍ wāna̍ chi̍o̍o̍ tūsi̍ ya̍ nyɛ̄ pālāa̍ chōo̍ yɛ̍, ō na᷄ŋ mī Mɛ̄lɛ̄ka̍ Ya̍a̍wɛ̄ɛ̄ 
pi̍la̍ o̍ tu̍si̍ ya̍ nyɛ̄ pālāa̍ chōo̍. Kāni̍ fo̍ndōle̍, ndu̍ wāna̍ īnyīɛ̍ɛ̍ yo̍ o̍ cho̍ ni̍.” 

14O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ ō yɔ᷅ŋ nāā wɔ̄ɔ̍ŋ wɔ̄ɔ̍ŋ bɛ̄ndōo̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
kpo̍u̍. Mi̍ wāŋndā wū wāa̍la̍ŋ be̍le̍ ŋɔ̍mmɛ̍ū (70,000). 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ yɔ̄ŋ ki̍i̍la̍nɔ̍ ndɔ̄ɔ̍ le̍ kɔ̄la̍ŋ Chūlu̍sɛ̄lɛ̄m tɛ̄ɛ̄mbūūwo̍. Kɛ̍ 
mɛ̄ɛ̍ o̍ ku̍ɛ̄ le̍ ndu̍ tɛ̄ɛ̄mbūūwo̍, mi̍ nyīɛ̍ɛ̍ye̍ bīī Mɛ̄lɛ̄ka̍ Ya̍a̍wɛ̄ɛ̄, mbo̍ māŋgālā kɔ̄l 
lo̍. Mbo̍ dīmūl ki̍i̍la̍nɔ̍ ndɔ̄ ko̍ŋ āā, “Hi̍a̍ū lɛ̍ lāchī le̍, nyɛ̄ ŋ̄ tōsa̍ wo̍ chō tūu̍le̍ŋ.” 
Ki̍i̍la̍nɔ̍ ko̍ŋ ō wa̍ īsīsi̍ nāa̍ Ālu̍a̍nā Chɛ̄bu̍sa̍i̍tīi̍nɔ̍ɔ̍ ndu̍ o̍o̍ lu̍a̍ā wi̍tīi̍ŋ ndɔ᷄ŋ nda̍. 

16O̍ ko̍ŋ, mɛ̄ɛ̍ Dēēve̍ hēēlu̍ hɔ̄lla̍ mbo̍ chā ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō īsīsi̍ chōo̍ 
cho̍o̍ o̍ hūēīye̍ ni᷄ŋ a̍ mūɛ̄ī fāŋnde̍ ndu̍ o̍ bā. Mbo̍ yūlū ndi̍ Chūlu̍sɛ̄lɛ̄m chōo̍. O̍ ko̍ŋ, 
mi̍ Dēēve̍ nda̍ lāŋgba̍ā kāla̍ ā wōōnu᷄ŋ nyɛ̍lā lābɛ̍kīla̍ŋ, ma̍ bāŋ wūla̍ŋ, ma̍ fūūlūū 
hɔ̄lla̍ lɛ̄ŋ mɛ̍ɛ̄, le̍ kɔ̄l nda̍ ta̍mbɛ̍i̍yo̍ chɔ̄mndo̍. 

17O̍ ko̍ŋ kɔ̍ɔ̍lī, mi̍ Dēēve̍ pīɛ̄ī Mɛ̄lɛ̄ka̍ mbo̍ dīmī āā, “O̍o̍ Mɛ̄lɛ̄ka̍, ya̍ tɛ̍ɛ̍mbu̍u̍ a̍ nūm 
ni̍, mi̍ to̍sā yɔ̄ŋ wɔ̄ɔ̍ŋ bɛ̄ndōo̍ ho̍ō a̍ nūm. Ya̍ di̍mi̍ ni̍ māā ā chɔ᷄m wa᷅ŋnda̍ I̍sɔ̄lūɛ̄ī. 
Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, tu̍si̍ ya̍ dɛ̍nɛ̍ pa̍lāa̍ chōo̍ a̍ yu̍ŋgu̍ nūu̍. Le̍la̍ŋ 
chɛ᷅l mī nāā wɔ̄ɔ̍ŋndo̍ ho̍ō ō chīi̍ wānāā nūmnda̍ le̍.” 

18O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ ko̍ŋ ō dīmūl Ka̍a̍dī le̍ mbō kɔ̍ dīmūl 
Dēēve̍ māā ō kɔ̍ mbō kɔ̍ ta̍ŋgūl ma̍āŋndo̍ o̍ fo̍ndāŋ Ālu̍a̍nā ō lu̍a̍ā wi̍tīi̍ŋ ndɔ᷄ŋ ndo̍ 
le̍ Mɛ̄lɛ̄ka̍ Ya̍a̍wɛ̄ɛ̄. 

19O̍ ko̍ŋ, mi̍ Dēēve̍ tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ ō di̍mu̍l Ka̍a̍dī mi̍ Ka̍a̍dī di̍mūl ndu̍ 
yɛ̍. 

20O̍ ko̍ŋ kɔ̍ɔ̍lī, Ālu̍a̍nā wa̍ wi̍tīi̍ŋ ndɔ̍ŋ lɔ̄ɔ̍, mɛ̄ɛ̍ o̍ mu̍li̍ŋ mbo̍ chā ki̍i̍la̍nɔ̍ɔ̍, ndu̍ ni̍ a̍ 
pūa̍a̍ ndūāā hi̍ɔ̍ɔ̍lu̍a̍a̍ mi̍ sīōōŋnde̍ bīī nda̍ ma̍ vīāŋnu᷄ŋ. 

21O̍ ko̍ŋ, mi̍ Dēēve̍ ku̍ā nāa̍ Ālu̍a̍nā chu̍a̍. Mɛ̄ɛ̍ Ālu̍a̍nā che᷅ Dēēve̍ hūnɔ̄ɔ̍, mbo̍ fūlā 
o̍ fo̍ndāŋ ndɔ̍ o̍ lūāā wi̍tīi̍ŋ ndɔ᷄ŋ ndo̍ mbo̍ kɔ̍ tu̍ndu᷄ŋ Dēēve̍ o̍ lābɛ̄ŋgu̍ ni̍ŋ, mbo̍ 
fūūlūū hɔ̄lla̍ lɛ̄ŋ mɛ̍ɛ̄, le̍ ndu̍ bɛ̄ɛ̄le̍ŋ kīo̍o̍. 

22O̍ ko̍ŋ, mi̍ Dēēve̍ dīmūl Ālu̍a̍nā āā, “Ke̍ ya̍ fo̍ndāŋ ŋ̄ lūāā ho̍ō wi̍tīi̍yo̍ŋ ndo̍ mī 
pe̍ndū. I̍ ye̍e̍ma̍ mī te̍ŋgu̍l Mɛ̄lɛ̄ka̍ Ya̍a̍wɛ̄ɛ̄ ma̍āŋndo̍ na̍ŋnu᷄ŋ, le̍ mī nyɔ̍ɔ̍lu̍ ndu̍ mī 
nāā wɔ̄ɔ̍ŋndo̍ ho̍ō ō pɛ̄ŋgi̍ wāŋnda̍ dīūwo̍.” 

23O̍ ko̍ŋ, mi̍ Ālu̍a̍nā di̍mūl ndu̍ āā, “Tē le̍ fo̍ndāa̍ ho̍ō ni̍ chu̍a̍, Fāllo̍. To̍sa̍ nyɛ̍ hi̍ni̍ 
nūm kɔ̄l lo̍. Ā chē nāūwāā ni̍a̍ā wa̍a̍ na̍nu᷄ŋ, tē a̍ ye̍e̍ma̍ sa̍lā lūāmāā sōlī pɛ̍ ā bīī ā 
dīī. Yɔ̄mīī na̍a̍ ŋ̍ lūāā wi̍tīi̍yo̍ŋ nde̍ bɛ̍ɛ̍, I̍ ke̍ nu̍m le̍ yɔ̄mīī lūāmāā sa̍lɛ̍i̍. O̍ ko̍ŋ kɔ̍ɔ̍lī 
a̍ wi̍tīi̍yo̍ŋ le̍ sa̍lā ku̍llo̍. Mu᷅ŋ kpo̍u̍ I̍ cho̍ nu̍m kē.” 

24Kɛ̍ mi̍ Māsā Bɛ̍ndōo̍ Dēēve̍ di̍mūl Ālu̍a̍nā, āā, “Sāko̍, chɔ̍m ya̍ ba̍a̍ mī pe̍ndū. I̍ 
ye̍e̍ma̍ mī chu̍ā nyɛ̍ cho̍ le̍ nūm ndo̍ fo̍ndō mī ke̍ Mɛ̄lɛ̄ka̍ Ya̍a̍wɛ̄ɛ̄ le̍. Kɛ̄lɛ̄ŋgāā ni᷅ŋ 
te̍ mī so̍li̍ sa̍lā lūāmāā ō ya̍ I̍ pa̍a̍wā le̍ ndu̍ le̍ wo̍.” 

25O̍ ko̍ŋ, mi̍ Dēēve̍ pīāndū Ālu̍a̍nā fo̍ndāŋ kōŋ o̍ bā a̍ ko̍o̍līi̍yo̍ŋ ŋ̄ wa̍ lūsu̍llo̍ 
pa᷅ŋnda̍ŋ kɛ̄mɔ̄ɔ̍ lē ŋɔ᷄mpu᷅m (600). 

26O̍ ko̍ŋ kɔ̍ɔ̍lī, mi̍ Dēēve̍ tāŋgūl ma̍āŋndo̍ lo̍ŋ le̍ Mɛ̄lɛ̄ka̍ Ya̍a̍wɛ̄ɛ̄ kɔ̄l lo̍ nɛ̄ŋīo̍o̍. 
Ndu̍yɛ̍ mbo̍ sōli̍ sa̍lālā lūāmāa̍ la̍ŋ, a̍ sa̍lā kɔ̄l nyūlūla̍ŋ. O̍ ko̍ŋ mbo̍ pīɛ̄ī Mɛ̄lɛ̄ka̍ 
Ya̍a̍wɛ̄ɛ̄. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ ō mūlī pīɛ̄īlē ndɔ̄le̍ŋ, a̍ yīŋnde̍ŋ fūlāa̍ o̍ fo̍nda᷄ŋ 
Mɛ̄lɛ̄ka̍ā chōo̍ cho̍o̍, mi̍ lē hu᷄ŋ lo᷅m sa̍lā lūāmāa̍ wa̍ o̍ ma̍āŋndo̍ chōo̍ wo̍. 

27O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ dīmūl ki̍i̍la̍nɔ̍ ndɔ̄ɔ̍ mbo̍ mīŋgī mūɛ̄ī ndūɛ̍i̍ 
fāŋnde̍ o̍ bōo̍ ni᷄ŋ. 

28A̍ te̍le̍ŋ ko̍ŋ, mɛ̄ɛ̍ Dēēve̍ chē māā Mɛ̄lɛ̄ka̍ Ya̍a̍wɛ̄ɛ̄ ō mūli̍ pīɛ̄īlē ndɔ̄le̍ŋ o̍ fo̍ndāŋ 
Ālu̍a̍nā Chɛ̄bu̍sa̍i̍tīi̍nɔ̍ɔ̍ ndu̍ o̍o̍ lu̍a̍ā wi̍tīi̍ŋ ndɔ᷄ŋ ndo̍, mbo̍ sōlī vɛ̄lɛ̄ sa̍lāla̍ŋ ndo̍ŋ 
ta̍u̍. 

29Tɛ̍ndīi̍ Mɛ̄lɛ̄ka̍ Ya̍a̍wɛ̄ɛ̄ wo̍, ō Mūu̍sē ndu̍ o̍o̍ ta̍ŋgu̍l o̍ lɛ̄ŋndē po̍lte̍ŋ ni᷄ŋ, mbō 
chɔ̄m māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ a̍ nda̍ lātūlu̍ wo̍, a̍ ma̍āŋ nda̍ a̍a̍ sōlī sa̍lāla̍ŋ 
lēchōo̍ wo̍, a̍ te̍le̍ŋ ko̍ŋ lā wa̍ wɔ̄ o̍ fo̍ndāŋ nda̍ a̍a̍ so̍o̍lūū Mɛ̄lɛ̄ka̍ o̍ pēmbēi̍ Ki̍bīɔ̄ŋ 
ndo̍. 

30Kɛ̍ Dēēve̍ nɔ̄la̍ mī ndu̍ o̍o̍ ku̍ɛ̄ mbo̍ kɔ̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ lo̍ŋ te̍, kāni̍ fu̍u̍le̍ 
sīōōŋnde̍ wa̍ ndu̍ le̍ mūɛ̄ī fāŋīī wa̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ o̍ bā ve̍. 

Ko̍lo̍ni̍kō Tāso̍o̍ 22 

1O̍ ko̍ŋ kɔ̍ɔ̍lī, mi̍ Dēēve̍ dīmī āā, “Chīɛ̍i̍ Māsānɔ̄ɔ̍ Mɛ̄lɛ̄ka̍a̍, a̍ ma̍āŋ I̍sɔ̄lūɛ̍i̍ya̍ ā lu̍ām 
sa̍lāa̍ lēchōo̍ wo̍, na̍nu᷄ŋ o̍ fo̍ndāŋ lūāā ŋ̄wi̍tīi̍ ya̍ I̍ pe̍ndū ho̍ō wo̍ la̍ nɔ̍ le̍ 
tāŋgūlɔ᷄ŋndo̍ ni̍.” 

Dēēve̍ bɛɛ̍n̍dīa̍ŋ le̍ chīɛi̍ ̍Mɛl̄ɛk̄a̍a̍ tāŋgūllo̍ 
2O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ dīmī le̍ mā chūūŋgīāā wānāā lēkāa̍wa̍, a̍ wa̍ 
o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍ Chūlu̍sɛ̄lɛ̄m. Mbo̍ hɛ̄lī wānāa̍ si̍āl po̍ūta̍ŋ nda̍, le̍ mā 
sɛ̄l pōūta̍ŋ le̍ chīɛ̍i̍ Mɛ̄lɛ̄ka̍a̍ tāŋgūllo̍. 

3O̍ ko̍ŋ kɔ̍ɔ̍lī, mbo̍ tūū chīli̍ŋndo̍ŋ ta̍u̍ mbo̍ yɔ̄ŋgū, le̍ mā tōōsi̍a̍a̍ lɔ̄ndi̍mɛ̄i̍yo̍ŋ, a̍ 
ko̍ŋnjīi̍yo̍ŋ le̍ dīōla̍ cho̍ le̍ sāāsāla̍ŋ la᷅ŋ nda̍ŋ. O̍ ko̍ŋ kɔ̍ɔ̍lī, mbo̍ yɔ̄ŋgū vɛ̄lɛ̄ chīli̍ŋu̍ŋ 
būlɔ᷄ŋsīi̍yo̍ŋ ta̍u̍ ta̍u̍. Wānā o̍o̍ nɔ̍la̍ mu̍ŋ tūū o̍ sēke̍lēi̍ cho̍o̍ le̍ lūsu̍l ndɔ̄ si̍nā le̍. 

4O̍ ko̍ŋ kɔ̍ɔ̍lī, mi̍ wāŋnda̍ Sa̍i̍dɔ̄ŋ, a̍ Ta̍a̍yā a̍ hu᷅ŋ a̍ yɔ̄mīī si̍dāāve̍ ta̍u̍ ta̍u̍ nāa̍ Dēēve̍ 
chu̍ā le̍ tāŋgūllo̍. 

5O̍ ko̍ŋ mi̍ Dēēve̍ dīmī āā, “Sɔ̍lɔ̍mɔ̄ŋ po̍ nī o̍ cho̍ wɔ̍ o̍ bɔ̍ɔ̍ le̍, ndu̍yɛ̍ ō si̍nā wɔ̍ īsɔ̄ɔ̍ 
le̍. Le̍la̍ŋ I̍ cho̍ nyɛ̄ o̍ nyɛ̄ bɛ̍ɛ̍ndīāā le̍ mī chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tāŋgu̍lu̍ŋ, kāni̍ 
fo̍ndōle̍, chīɛ̍i̍ nɔ̍ le̍ hūnɔ̄ɔ̄ tāŋgūlɔ᷄ŋndo̍ wo̍, ō nɔ̄ mbō wa̍ chīɛ̄ī tɔ̍ɔ̍ma̍ bɛ̄ndū o̍ 
chi̍e̍ēŋndo̍ chōo̍.” O̍ ko̍ŋ, mi̍ Dēēve̍ chūūŋgīāā nyɛ̄m tāŋgūla᷄ŋ nāa̍ pīlɛ̍ ta̍u̍, lɔ̍ɔ̍pa̍ 
mbo̍ wū. 

6O̍ ko̍ŋ kɔ̍ɔ̍lī, mbō yōōŋgū le̍ Sɔ̍lɔ̍mɔ̄ŋ po̍ ndɔ̄. Mbo̍ kē ndu̍ di̍o̍o̍ le̍ mbō tāŋgu̍l chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ I̍sɔ̄lūɛ̍i̍ya̍. 

7Mi̍ Dēēve̍ di̍mūl Sɔ̍lɔ̍mɔ̄ŋ āā, “Po̍ nūu̍, ī wa̍ ya̍ o̍ kɔ̄l le̍ mī ya̍ I̍ ta̍ŋgu̍l chīɛ̍i̍ Mɛ̄lɛ̄ka̍a̍ 
Ya̍a̍wɛ̄ɛ̄ wo̍, Mɛ̄lɛ̄ka̍ nūu̍. 

8Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, ‘A̍ dīī bɔ̄ɔ̍ wa᷅ŋnda̍, ndu̍yɛ̍ ma̍ chɔ̄ū chɔ̄ūlā 
fāŋgā. Le̍la̍ŋ, ō cho̍ nu᷅m te̍ nɔ̍ mā ta̍ŋgu̍l chīɛ̄ī nūu̍ le̍. 

9Ndu̍yɛ̍ mbo̍ dīmūl la̍ māā, ā chō pōo̍ vīōlɔ̄ɔ̄. Ndu̍yɛ̍ māā māsāle̍ ndɔ̄le̍ŋ lē wā ni̍ŋ 
ma̍sāle̍ kɔ̄l nyūlū. I̍ cho̍ tōsā mbo̍ wa̍ a̍ kɔ̄l nyūlū ya̍a̍mɔ̍ɔ̍wa̍a̍ ndūa̍a̍ tɛ̄ɛ̄ŋ. Ndu̍yɛ̍ 
mbo̍ dīmūl la̍ māā dīōlā ndɔ̄la̍ŋ la̍ wa᷅ ni̍ŋ ni̍ āā Sɔ̍lɔ̍mɔ̄ŋ. Mbo̍ dīmī māā I̍ cho̍ 
I̍sɔ̄lūɛ̍i̍ya̍ kɔ̄l nyūlōo̍ kē o̍ māsāle̍ ndɔ̄le̍ŋ ni᷄ŋ. 

10Ndu̍ cho̍ chīɛ̄īyo̍ tāŋgūl le̍ ya̍ ni̍. Ō chō wā po̍ nī, ndu̍yɛ̍ mī ya̍ I̍ wa̍ fi̍nyā ndɔ̄. O̍ 
ko̍ŋ mī I̍ to̍sa̍ mī māsāle̍ ndɔ̄le̍ŋ lē si᷄m o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ.’ ” 

11“Le̍la̍ŋ, po̍ nūu̍, Mɛ̄lɛ̄ka̍ Ya̍a̍wɛ̄ɛ̄ ō wa̍ a̍ nūm la̍tu̍lu̍ mā ti̍u̍ bā le̍ chīɛ̄ī Māsānɔ̄ɔ̍ 
Mɛ̄lɛ̄ka̍ nūmndo̍ tāŋgūllo̍, mɛ̄ɛ̍ dīōm ndɔ̄ɔ̍ ō dīmi̍ yɛ̍ fɔ̍. 

12Māa̍ Mɛ̄lɛ̄ka̍ Ya̍a̍wɛ̄ɛ̄ ō ke̍ nu̍m sīnā pɛ̄ŋgo̍o̍ a̍ kɔ̄l kālo̍o̍. Ndu̍yɛ̍ māā tē ō hāndu̍ 
nu̍m māsāa̍ I̍sɔ̄lūɛ̍i̍ya̍ chōo̍ pɛ̍, a̍ bīī sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ. Mɛ̄lɛ̄ka̍ nūmndo̍ 

13O̍ ko̍ŋ, ā chō hīōūwɔ̄ɔ̄ lāchī a̍ kūīyo̍, tē a̍ chu̍a̍ sāwāla̍ŋ a̍ pɛ̄ɛ̄kūlā Mɛ̄lɛ̄ka̍ Ya̍a̍wɛ̄ɛ̄ 
o̍ ke̍ Mūu̍sē le̍ wāŋnda̍ I̍sɔ̄lūɛ̄ī la̍ŋ pɛ̍. Wa᷅ a̍ ī sīōōŋ te̍. Nɔ̍ kpa̍a̍yāa̍ a̍ kɔ̄l sīmūlāa̍. 
Wo᷅ nyɛ̄ o̍ nyɛ̄ le̍. 

14Sɔ̍lɔ̍mɔ̄ŋ, I̍ ki̍ndi̍ ō kālā ka̍lā, mi̍ sɔ̍lā nyɛ̄m tāŋgūla᷄ŋ ta̍u̍ ta̍u̍, le̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ tāŋgūllo̍. Mi̍ sɔ̍lā ko̍o̍līi̍yo̍ŋ pa᷅ŋnda̍ŋ wāa̍ ō pīlɛ̍ (1,000), a̍ ka̍ni̍ŋ 
hu̍mbo᷄ŋ pa᷅ŋnda̍ŋ mi̍i̍līɔ̄ŋndo̍ ō pīlɛ̍ (1,000,000), a̍ būlɔ̍ŋsīi̍yo̍ŋ, a̍ chīli̍ŋndo̍ŋ ta̍u̍. 
Ŋ̄ wa̍ ha̍a̍a̍, wānā a̍a̍ nɔ̍lā mu̍ŋ hāndɔ̄ɔ̄ o̍ sēke̍lēi̍ cho̍o̍ le̍ lūsu̍l ndɔ̄ si̍nā le̍. Ndu̍yɛ̍ 
mi̍ sɔ̍lā yɔ̄mnde̍ a̍ pōūta̍ŋ. Kɛ̍ a̍ mu̍ŋ fa̍u̍, ā nɔ̄ mā chɔ̍ɔ̍lu̍ nyɛ̄m tāŋgūla᷄ŋ o̍ mu̍ŋ 
cho̍o̍. 

15Ā nɔ̄ wānāā wa̍lla̍ ta̍u̍ ta̍u̍ le̍ wa̍llo̍, nda̍ yɔ̍nūŋ māā, wānāā si̍āl pōūta̍ŋ nda̍ ni̍, a̍ 
me̍e̍si̍nɛ̄i̍ya̍, a̍ ka̍a̍pi̍ndɛ̄i̍ya̍, a̍ wānāā yɛ̍ yi̍a̍a̍ cha̍a̍ nyɔ̍ɔ̍ŋ sīɔ̄lɔ̄ɔ̍, ma̍ sīnā 

16a̍ wa̍li̍ ŋ̄ ko̍o̍līi̍ye̍, a̍ ka̍ni̍ŋ hu̍mbo᷄ŋ, a̍ būlɔ᷄ŋsīi̍yo̍ŋ, a̍ chīli̍ŋndo̍ŋ nda̍. Le̍la̍ŋ ka̍ndu̍ 
wa̍llo̍! Mɛ̄lɛ̄ka̍ Ya̍a̍wɛ̄ɛ̄ ō chō wā a̍ nu̍m la̍tu̍lu̍!” 

17O̍ ko̍ŋ kɔ̍ɔ̍lī, mi̍ Dēēve̍ di̍mūl wānāā bɛ̄ndūa̍a̍ I̍sɔ̄lūɛ̄ī le̍ mā māla̍ Sɔ̍lɔ̍mɔ̄ŋ po̍ ndɔ̄ 
a̍ tāŋgūllo̍. Mbo̍ di̍mūl nda̍ āā, 

18“Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, mbo̍ mālā ya̍ mi̍ ya᷅m wānāā nda̍ a̍a̍ nɔ̍ lɛ̄ŋnde̍ŋ 
nde᷅ŋ nda̍. Ndu̍yɛ̍ mbo̍ tōsā mi̍ la̍ nɔ̄ kɔ̄l nyūlōo̍ bā o̍ bā fɔ̍. O̍ ko̍ŋ, mi̍ wānāā kāŋ ā 
wā ni᷅ŋ Mɛ̄lɛ̄ka̍ Ya̍a̍wɛ̄ɛ̄ a̍ wānāā ndūa̍a̍ o̍ bā bɛ̄ŋgu̍. 

19Le̍la̍ŋ kɛ̍si̍ kɔ᷅l nūmndo̍, mā nɔ̄ kɔ̄l lo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ 
sāāŋgīāllo̍. Le̍la̍ŋ chɔ̍ŋ, ka̍ndu̍ chi̍ɛ̍i̍ Māsānɔ̄ɔ̍ Mɛ̄lɛ̄ka̍ā tāŋgūllo̍. O̍ ko̍ŋ kɔ̍ɔ̍lī, mā 
hīŋ a̍ Kɔ̍fu̍ kpe̍ma̍ Mɛ̄lɛ̄ka̍a̍, a̍ nyɛ̄m lāāndūŋ dīānda᷄ŋ Mɛ̄lɛ̄ka̍ŋ o̍ chi̍ɛ̍ī cho̍ wā ō 
tāŋgūlāā le̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ.” 

Ko̍lo̍ni̍kō Tāso̍o̍ 23 

1Mɛ̄ɛ̍ Dēēve̍ yūwa̍ ku̍dɛ̄ɛ̄, mbo̍ sīīŋgūū Sɔ̍lɔ̍mɔ̄ŋ po̍ ndɔ̄ Māsā Bɛ̍ndōo̍ le̍ lɛ̄ŋndē 
I̍sɔ̄lūɛ̍i̍le̍ŋ. 

Dēēve̍ yūlū Līva̍īya̍ a̍ wa̍lta̍ nda̍ nɔ ̄le̍ tōsāa̍ la̍ŋ 
2O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ ō vēēlū wānāā bɛ̄ndūa̍a̍, a̍ wānāa̍ sōlīāā 
lāsa̍lāa̍, a̍ Līva̍īya̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nāa̍ pi᷅lɛ̍. 

3Līva̍īya̍ a̍ wā chɔ̍ŋ wɔ̍sīla̍ŋ be̍le̍-ya̍a̍ mbo̍ hīāū ko̍ŋ cho̍o̍ wa̍, ā wa̍ fa̍ū fa̍ū wāa̍la̍ŋ 
be̍le̍-ya̍a̍ a̍ lā ŋɔ̄ma̍a̍ (38,000). 

4O̍ ko̍ŋ kɔ̍ɔ̍lī, mi̍ Dēēve̍ di̍mī āā, “Līva̍īya̍ ha̍ā, wāa̍la̍ŋ bi̍di̍i̍ŋ a̍ lā hīɔ̍ɔ̍lu̍ (24,000) 
nda̍ wa̍ le̍ wa̍llo̍ o̍ chīɛ̍i̍ Mɛ̄lɛ̄ka̍a̍, o̍ ko̍ŋ kɔ̍ɔ̍lī, mi̍ wāa̍la̍ŋ lā ŋɔ᷄mpu᷅m (6,000) nda̍ 
nda̍ wa̍ wānāā bɛ̄ndūa̍a̍ o̍ chīɛ̍i̍ Mɛ̄lɛ̄ka̍a̍, ndu̍yɛ̍ a̍ le̍ wāŋnda̍ sɔ̄ɔ̍ŋ dīmīo̍o̍ tɛ̄ɛ̄ŋ. 

5Mī wāa̍la̍ŋ lā hīɔ̍ɔ̍lu̍ (4,000) nda̍ nda̍ wa̍ le̍ dīōlā sāāsa̍ chīɛ̍i̍ Mɛ̄lɛ̄ka̍a̍ māndāā. O̍ 
ko̍ŋ kɔ̍ɔ̍lī, mi̍ wāa̍la̍ŋ lā hīɔ̍ɔ̍lu̍la̍ŋ (4,000) lā pīlɛ̍ la̍ŋ lā wa̍ le̍ Mɛ̄lɛ̄ka̍ Ya̍a̍wɛ̄ɛ̄ 
sa̍ŋgālā o̍ chōndo̍ŋ ni᷄ŋ a̍ nyɛ̄m chāāŋ yɛ̍ yɛ̍ŋ ya̍ I̍ to̍o̍si̍a̍a̍ le̍ ndu̍ sāŋgālāa̍ wo̍ŋ.” 

6O̍ ko̍ŋ kɔ̍ɔ̍lī, mi̍ Dēēve̍ pīɔ̄ū Līva̍īya̍ ku̍ndāla̍ŋ lā yāa̍, fūlāa̍ o̍ yu̍ŋgu̍la̍ pūa̍a̍ Li̍va̍īya̍ 
chōo̍, nda̍ yɔ̍nūŋ ni̍ māā, Kɛ̍sīɔ̄ŋ, a̍ Ko̍ha̍tī, a̍ Mɛ̍lu̍a̍lī. 

7Kɛ̍sīɔ̄ŋ yɛ̍, ndu̍ o̍o̍ ve̍lū pūa̍a̍ ā ŋīɔ̍ɔ̍ŋ. Nda̍ yɔ̍nūŋ ni̍ māā, La̍dāŋ nda̍ Si̍mɛ̄ī. 

8La̍dāŋ po̍ Kɛ̍sīɔ̄ŋ ndo̍, ndu̍ ndu̍ o̍o̍ ve̍lū pūa̍a̍ ā yāa̍, nda̍ cho̍ ha̍ā ni̍, Chɛ̍yɛ̄ɛ̄, o̍ wa̍ 
māsāa̍ wo̍, a̍ Sɛ̍tām, a̍ Cho̍wɛ̄ɛ̄. 

9Si̍mɛ̄ī, po̍ Kɛ̍sīɔ̄ŋ ndo̍ ō pīlɔ̍ɔ̍, ndu̍ bɛ̍ɛ̍ ndu̍ o̍o̍ ve̍lū pūa̍a̍ ā yāa̍, nda̍ cho̍ ha̍ā ni̍, 
Sīɛ̄lōmo̍tī, a̍ Ha̍sīɛ̄ɛ̄l, a̍ Ha̍lūāŋ. Pūa̍a̍ ya̍a̍ wa̍ ha̍ā nda̍ wa̍ bōlīī lāyu̍ŋgu̍e̍i̍ o̍ yu̍ŋgu̍la̍ 
fu̍la̍ o̍ pūlāle̍ La̍dāŋ fi̍nyā nda̍ ma̍māle̍ŋ chōo̍ la̍ŋ ni̍. 

10Si̍mɛ̄ī, po̍ ma̍ma̍ Kɛ̍sīɔ̄ŋ ndo̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍, Cha̍ha̍tī, 
a̍ Si̍nā, a̍ Chɛ̍hu̍sī, a̍ Bɛ̄lu̍i̍yā. 

11Cha̍ha̍tī yɛ̍, nda̍ Si̍sāā pūa̍a̍ Si̍mɛ̄ī ya̍, nda̍ bɛ̍ɛ̍ māsāa̍ nda̍ wa̍ ni̍. Kɛ̍ Chɛ̍hu̍sī nda̍ 
Bɛ̄lu̍i̍yā pūa̍a̍ Si̍mɛ̄ī ya̍ ā pīli̍a̍a̍, nda̍ nda̍ a̍a̍ vi̍lū chu̍a̍u̍wāā bɔ̄ɔ̍ le̍. Le̍ he̍ī, nda̍ nda̍ 
ma̍ chūā nda̍ māā yu̍ŋgo̍o̍ ō pīlɛ̍. 

12Ko̍ha̍tī, po̍ Li̍va̍īyo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍. 
A̍mi̍lūām, a̍ I̍si̍hāā, a̍ Hi̍būlɔ̄ŋ, a̍ Yu̍sīɛ̄l. 

13A̍mi̍lūām po̍ Ko̍ha̍tī wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, E̍lɔ̄ŋ nda̍ Mūu̍sē. 
E̍lɔ̄ŋ nda̍ pūlāle̍ ndɔ̄le̍ŋ nda̍ wa̍ ā hɛ̄līāā le̍ mā wa̍ nyɛ̄m dīānda᷄ŋ wa̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ ndo̍ŋ, chīla̍ŋ le̍ fɛ̍ɛ̍ŋ a̍ fɛ̍ɛ̍ŋ. O̍ ko̍ŋ kɔ̍ɔ̍lī, mā wa̍ nyɛ̄m chūŋ kɛ̄ndɔ᷄ŋ 
lōmɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mā sāŋgālā ndu̍, ndu̍yɛ̍ mā wa̍ wāŋnda̍ sa̍lāa̍ dɔ̄wɔ̄ɔ̍ a̍ 
dīōlā ndɔ̄la̍ŋ. 

14Mūu̍sē, wāna̍ Mɛ̄lɛ̄ka̍a̍, ndu̍ bɛ̍ɛ̍ dīōlā pūa̍a̍ ndūa̍a̍ lā wa̍ o̍ Līva̍īya̍ chōo̍. 

15Pūa̍a̍ ndūāā ka̍ŋ cho̍ ha̍ā ni̍. Kɛ̍sīɔ̄ŋ nda̍ Īlīɛ̍ɛ̍sā. 

16Kɛ̍sīɔ̄ŋ po̍ Mūu̍sē wo̍, po̍ ndɔ̍ tāso̍o̍ wa̍ Si̍ɛ̍būɛ̄l ni̍. Si̍ɛ̍būɛ̄l ko̍ŋ yɛ̍ māsāa̍ o̍ wa̍ ni̍. 

17Īlīɛ̍ɛ̍sā, po̍ Mūu̍sē wo̍ ō pīlɔ̍ɔ̍, ndu̍ pōo̍ ō pīlɛ̍ kpe̍ ndu̍ o̍o̍ ve̍lū ni̍, dīōla̍ŋ āā 
Lūɛ̄hābi̍yā. Lūɛ̄hābi̍yā ko̍ŋ yɛ̍, māsāa̍ o̍ wa̍ ni̍, ndu̍yɛ̍ mbo̍ vīālū chūāūwa̍ ta̍u̍ ta̍u̍. 
Īlīɛ̍ɛ̍sā ndu̍ o̍o̍ nɔ̍ chu̍a̍u̍wāā chēle̍ŋ te̍, mɛ̄ɛ̍ chūāūwāā po̍ ndɔ̄ɔ̍ o̍ ve̍lū wa̍. 

18I̍si̍hāā, po̍ Ko̍ha̍tī wo̍ ō pīlɔ̍ɔ̍, po̍ ndɔ̄ ta̍so̍o̍ wa̍ Sīɔ̄lɔ̍mi̍tī ni̍. Sīɔ̄lɔ̍mi̍tī wo̍ ho̍ō yɛ̍ 
māsāa̍ o̍ wa̍ ni̍. 

19Hi̍būlɔ̄ŋ, po̍ Ko̍ha̍tī wo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍, 
Chɛ̄lu̍i̍yā ma̍sā, a̍ Āmālu̍i̍yā po̍ di̍i̍ŋ ndɔ̄ɔ̍, a̍ Cha̍ha̍sīɛ̄ɛ̄, po̍ ya̍a̍ ndɔ̄ɔ̍, a̍ Chɛ̍ka̍mīām, 
po̍ hi̍ɔ̍ɔ̍lo̍o̍. 

20Yu̍sīɛ̄l, po̍ Ko̍ha̍tī wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, Mi̍kāā ma̍sā, nda̍ 
I̍sīāā. 

21Mɛ̍lu̍a̍lī, po̍ Li̍va̍īyo̍ ō pīlɔ̍ɔ̍, ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, Ma̍a̍lī nda̍ Mu̍sī. Ma̍a̍lī, po̍ 
Mɛ̍lu̍a̍lī wo̍ bɛ̍ɛ̍ pūa̍a̍ ā ŋīɔ̍ɔ̍ŋ ndu̍ o̍o̍ ve̍lū ni̍, Ɛ̄li̍a̍a̍sā nda̍ Ki̍sī. 

22Kɛ̍ Ɛ̄li̍a̍a̍sā, po̍ Ma̍a̍lī wo̍, ndu̍ ō vī le̍nde̍, ō vīlu̍ chu̍ā wānā pɔ̍nɔ̍ le̍, mɛ̄ɛ̍ wāŋ 
lāāndūa̍a̍. Ndu̍yɛ̍ mi̍ chūāūwāā ndūāā la̍a̍ndūāā kāŋ ā chāl pūa̍a̍ Ki̍sī pɔ̍mbɔ̄ ndɔ̄ 
wa̍ o̍ bā o̍ nɔ̄la̍ŋ ni᷄ŋ. 

23Mu̍sī, po̍ Mɛ̍lu̍a̍lī wo̍ ō pīlɔ̍ɔ̍, ndu̍ ndu̍ o̍o̍ ve̍lū pūa̍a̍ ā yāa̍, nda̍ cho̍ ha̍ā ni̍, Ma̍a̍lī, 
a̍ Ɛ̍dā, a̍ Chɛ̄lūēmɔ̍tī. 

24Yu̍ŋgu̍la̍ fu̍la̍ o̍ pūlāle̍ Li̍va̍īle̍ŋ chōo̍ la̍ŋ, la̍ŋ la̍ cho̍ la᷅ŋ ni̍, a̍ bōlīī ndɛ̄i̍ lāyu̍ŋgu̍e̍i̍ 
lātūlu̍. Nda̍ kpo̍u̍, a̍ wa̍ chɔ̍ŋ wɔ̍sīla̍ŋ bi̍dīi̍ŋ mbo̍ kūā a̍ lāchī kɛ᷅ wa̍, ma̍ pōōnyīāā 
nda̍ dīōla̍ŋ ā pīlɛ̍ŋ pīlɛ̍ŋ. Ndu̍yɛ̍ nda̍ kpo̍u̍, ma̍ pīɔ̄ū nda̍ wa̍lta̍ŋ le̍ tōsāa̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ. 

25O̍ ko̍ŋ kɔ̍ɔ̍lī, mi̍ Dēēve̍ dīmī āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ō ke̍ wānāā 
ndūa̍a̍ kɔ̄l nyūlōo̍, ndu̍yɛ̍ ō chō wā nda̍ tɛ̍ɛ̄ŋ Chūlu̍sɛ̄lɛ̄m le̍ fɛ̍ɛ̍ŋ a̍ fɛ̍ɛ̍ŋ. 

26Le̍ sa̍bōo̍ ho̍ō, Līva̍īya̍ ā ve᷅ le̍ ni̍ŋ la̍kɔ̍ a̍ tɛ̍ndīi̍ chɔ᷅m māā Mɛ̄lɛ̄ka̍ chō a̍ na̍a̍ lātūlu̍ 
wo̍, ndu̍yɛ̍ a̍ nyɛ̄m lāāndūŋ nda̍ sōlīŋ kpe̍ku̍ a̍ mu̍ŋ o̍ chīɛ̍i̍ tɛ̍ndīi̍ ko̍ŋ ndo̍ŋ bā o̍ 
bā le̍.” 

27Nyɛ̄ Dēēve̍ mɛ̄ɛ̄lu̍ dīmī māā ā tōsa̍ wo̍, cho̍ ni̍, māā ā chɔ᷄m Līva̍īya̍, a̍ cho̍ chɔ̍ŋ 
wɔ̍sīla̍ŋ bi̍dīi̍ŋ mbo̍ kūā a̍ lāchī kɛ᷅ wa̍, le̍ mā sīna̍ mɛ̄ɛ̍ nda̍ chō bōllē pīlɛ̍ yɛ̍. 

28“Ndu̍yɛ̍ Līva̍īya̍ ha̍ā, wa̍lta̍ nda̍ a̍a̍ nɔ̍ le̍ tōsāa̍ o̍ chīɛ̍i̍ Mɛ̄lɛ̄ka̍a̍ la̍ŋ, la̍ŋ la̍ cho̍ la̍ŋ 
ni̍. Nda̍ nda̍ a̍a̍ nɔ̍ ni̍, mī nda̍ a̍a̍ ma̍la̍ wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋ 
nde̍ŋ chōo̍ wa̍, le̍ Mɛ̄lɛ̄ka̍ sōōlūūwo̍ o̍ chīɛ̍i̍ Mɛ̄lɛ̄ka̍a̍. O̍ ko̍ŋ kɔ̍ɔ̍lī, nda̍ nda̍ a̍a̍ nɔ̍ 
vɛ̄lɛ̄ ni̍, mī nda̍ a̍a̍ ma̍nda̍ la̍u̍ ba̍lu̍ chīɛ̍i̍ Mɛ̄lɛ̄ka̍a̍ wo̍, ndu̍yɛ̍ a̍ lu̍mūi̍la̍ wa̍ o̍ chīɛ̍i̍ 
Mɛ̄lɛ̄ka̍a̍ la̍ŋ dīndīo̍o̍. Ndu̍yɛ̍ o̍ ko̍ŋ kɔ̍ɔ̍lī, nda̍ nda̍ a̍a̍ nɔ̍ vɛ̄lɛ̄ ni̍, mī nda̍ a̍a̍ tōsā mī 
nyɛ̄ o̍ nyɛ̄ ndu̍ o̍o̍ wa̍ ō dīāndāā Mɛ̄lɛ̄ka̍ o̍ hɔ̄l o̍ nɛ̄ī o̍ nɛ̄ī ni̍ŋ o̍ chīɛ̍i̍ Mɛ̄lɛ̄ka̍a̍. 

29Wāŋnda̍ ha̍ā nda̍ ko̍ni̍ wa̍ vɛ̄lɛ̄ chīla̍ŋ le̍ bēe̍dīi̍yo̍ nda̍ yɔ̄ŋgū o̍ Mɛ̄lɛ̄ka̍ lo̍ wo̍ 
kɛ̄sīo̍o̍ o̍ ti̍bīi̍yo̍ chōo̍ ni̍, ndu̍yɛ̍ nda̍ ko̍ni̍ wa̍ vɛ̄lɛ̄ chīla̍ŋ le̍ kōlo̍ tɔ̄lɔ̄ɔ̄ ku̍l nda̍ a̍a̍ 
yɔ̍ŋgū māā sa̍lā wo̍ ni̍. O̍ ko̍ŋ kɔ̍ɔ̍lī, nda̍ wa̍ vɛ̄lɛ̄ chīla̍ŋ le̍ bēe̍dīi̍yo̍ nda̍ do̍ū yi̍i̍sīi̍ 
le̍ wo̍, kōlo̍ ndɔ̄ɔ̍ tūūwo̍ ni̍, a̍ mūūli̍āŋndo̍ a̍ tōōsīa̍a̍. Ndu̍yɛ̍ nyɛ̄ o̍ nyɛ̄ nda̍ a̍a̍ hu᷅ŋ 
o̍ chīɛ̍i̍ Mɛ̄lɛ̄ka̍a̍ māā sa̍lā, nda̍ wa̍ chīla̍ŋ le̍ ndu̍ tūūwo̍ mā sīna̍ lūsu̍l ndɔ̄ɔ̍ ni̍. 

30Līva̍īya̍ ha̍ā, īdīi̍ o̍ īdīi̍ nda̍ a̍a̍ nɔ̄ ni̍ mā me̍l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍a̍ mā sāŋga̍la̍ 
ndu̍ o̍ chōndo̍ŋ ni᷄ŋ. Ndu̍yɛ̍ a̍ fīti̍līo̍o̍ bɛ̍ɛ̍ nda̍ a̍a̍ nɔ̄ ni̍ mā me̍l ndu̍ ba̍li̍ka̍a̍ mā 
sāŋga̍la̍ ndu̍ o̍ chōndo̍ŋ ni᷄ŋ. 

31Ndu̍yɛ̍ le̍ te̍le̍ŋ o̍ te̍le̍ŋ ā wa̍ sa̍lālā lūāmāāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lō, o̍ pāa̍le̍ 
pɛ̍ŋgīāāle̍ŋ chōo̍ pɛ̍, ndu̍yɛ̍ a̍ te̍le̍ŋnda̍ bɔ̄ŋa᷅ŋndā pāŋgi̍i̍ sɛ̍nɛ̄īye̍ la̍ŋ, o̍ ko̍ŋ kɔ̍ɔ̍lī a̍ 
te̍le̍ŋnda̍ bɔ̄ŋa᷅ŋndā Mɛ̄lɛ̄ka̍ lā dīāā nyɛ̄ dīāā la̍ŋ, lā pīlɛ̍ la̍ŋ pɛ̍, Līva̍īya̍ ha̍ā, nda̍ a̍a̍ 
nɔ̄ ni̍ mā me̍l Mɛ̄lɛ̄ka̍ ba̍li̍ka̍a̍, ndu̍yɛ̍ mā sāŋga̍la̍ ndu̍ o̍ chōndo̍ŋ ni᷄ŋ. Ndu̍yɛ̍ 
wāŋnda̍ ha̍ā nda̍ a̍a̍ nɔ̄ mā wa̍ tūu̍le̍ŋ o̍ chīɛ̍i̍ Mɛ̄lɛ̄ka̍a̍ le̍ te̍le̍ŋ o̍ te̍le̍ŋ, le̍ mā tōsa̍ 
wa̍lta̍ nda̍ nɔ̄ mā tōsa̍ o̍ chīɛ̍i̍ Mɛ̄lɛ̄ka̍a̍ la̍ŋ. 

32Ndu̍yɛ̍ Līva̍īya̍ ha̍ā, nda̍ nda̍ a̍a̍ ma̍ndā tɛ̍ndīi̍ chɔ᷅m māā Mɛ̄lɛ̄ka̍ chō a̍ I̍sɔ̄lūɛ̍i̍ya̍ 
lātūlu̍ wo̍ a̍ te̍le̍ŋ ko̍ŋ ni̍. Ndu̍yɛ̍ nda̍ ko̍ni̍ nda̍ a̍a̍ nɔ̍ vɛ̄lɛ̄ ni̍, mī nda̍ a̍a̍ ma̍nda̍ chīɛ̍i̍ 
Mɛ̄lɛ̄ka̍a̍, ndu̍yɛ̍ mī nda̍ a̍a̍ ma̍la̍ vɛ̄lɛ̄ wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋ 
nde̍ŋ chōo̍ wa̍, ndu̍yɛ̍ a̍ wa̍lta̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍.” 

Ko̍lo̍ni̍kō Tāso̍o̍ 24 

Wa̍lta̍ nda̍ ke᷅ wānāā sōlīāā lāsa̍lāa̍ le̍ tōsāa̍ la̍ŋ 
1Wānāa̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, nda̍ cho̍ ha̍ā ni̍. Na̍da̍bī, a̍ Ābi̍hū, a̍ 
Ɛ̄li̍a̍a̍sā, a̍ I̍ta̍māā. 

2Kɛ̍ mi̍ Na̍da̍bī nda̍ Ābi̍hū pūa̍a̍ E̍lɔ̄ŋ nda̍ a̍ wu᷅ fi̍nyā nda̍ tāse̍, ndu̍yɛ̍ ā vīlu̍ ŋ̄chu̍a̍u̍ 
le̍. O̍ ko̍ŋ, mi̍ Ɛ̄li̍a̍a̍sā nda̍ I̍ta̍māā pūa̍a̍ E̍lɔ̄ŋ nda̍ a̍ pīli̍a̍a̍ ā si̍mnu᷄ŋ wa̍nāā sōlīāā 
lāsa̍lāa̍. 

3Mi̍ Māsā Bɛ̍ndōo̍ Dēēve̍ o̍ du̍a̍ū wānāa̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍ a̍ 
ku̍ndāla̍ŋ yɛ̍ yɛ̍, mbo̍ kē ndā wa̍lta̍ nda̍ a̍a̍ nɔ̄ le̍ tōsāa̍ la̍ŋ. Sa̍dɔ̍kī, fūlāa̍ o̍ pūlāle̍ 
Ɛ̄li̍a̍a̍sāle̍ŋ chōo̍, nda̍ Āhīmɛ̍lɛ̍kī, fūlāa̍ o̍ pūlāle̍ I̍ta̍māāle̍ŋ chōo̍, nda̍ ma̍la̍ Dēēve̍ 
le̍ ku̍ndālā yɛ̍ yɛ̍la̍ŋ nda᷅ŋ dɔ̄wɔ̄ɔ̍ nāa̍ pi᷅lɛ̍ ni̍. 

4Ɛ̄li̍a̍a̍sā, po̍ E̍lɔ̄ŋndo̍ ō pīlɔ̍ɔ̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, mi̍ Dēēve̍ dūāū 
nda̍ ku̍ndāla̍ŋ tɔ̍ a̍ lā ŋɔ᷄mpu᷅m (16). O̍ ko̍ŋ kɔ̍ɔ̍lī, I̍ta̍māā, pūa̍a̍ E̍lɔ̄ŋnda̍ ō pīlɔ̍ɔ̍ vɛ̄lɛ̄, 
wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, nda̍ mi̍ Dēēve̍ du̍a̍ū nda̍ ku̍ndāla̍ŋ lā ŋɔ̄ma̍a̍. 
Le̍ sa̍bū Dēēve̍ tōsa̍ he̍ī yo̍ cho̍ ni̍, māā o̍ pūlāle̍ Ɛ̄li̍a̍a̍sāle̍ŋ chōo̍ māsāa̍ wa̍ā nda̍ 
a̍a̍ hi̍o̍ū fu̍lā mbo̍ hīōū pūlāle̍ I̍ta̍māāle̍ŋ. 

5Ɛ̄li̍a̍a̍sā nda̍ I̍ta̍māā, o̍ pūlāle̍ wānāā ŋīɔ̍ɔ̍ŋnda̍ ha̍ā chōo̍ wa̍nāā to̍sā wa̍llo̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ nda̍, a̍ wānāā sōlīāā lāsa̍lāa̍ ā fūla̍ ni̍. 

6Mɛ̄ɛ̍ Dēēve̍ chīi̍ ku̍ndālā yɛ̍ yɛ̍la̍ŋ nda᷅ŋ hɛ̄lī, mbo̍ chɔ̄m nda̍ wa̍lta̍ yɛ̍ yɛ̍la̍ nda̍ a̍a̍ 
nɔ̍ le̍ tōsāa̍ la̍ŋ, mi̍ Sīɛ̄ma̍yāā po̍ Nɛ̄ta̍a̍nīɛ̄ɛ̄l wō, ō ndu̍ o̍o̍ wa̍ Li̍va̍ītīi̍nɔ̍ɔ̍ wo̍, ō 
pōōnyīāā wānāa̍ wa̍ bōlīī lāyu̍ŋgu̍e̍i̍, ma̍ wā ku̍ndālā nda᷅ŋ bōlle̍ wa̍ dīōla̍ŋ. Māsā 
bɛ̍ndōo̍ o̍ hɔ̄l, a̍ wānāā bɛ̄ndūāā lēlɛ̄ŋnda̍, a̍ Sa̍dɔ̍kī, wānā so̍līāā lāsa̍lāa̍, a̍ 
Āhīmɛ̍lɛ̍kī, po̍ Ābīa̍a̍tā wo̍, a̍ wānāā cho̍ bōlle̍ o̍ yu̍ŋgu̍la̍ wānāā sōlīāā lāsa̍lāa̍, a̍ 
yu̍ŋgu̍la̍ Li̍va̍īya̍ chōo̍ wa̍, ā nda̍ hɛ̍li̍ o̍ pūlāle̍ Ɛ̄li̍a̍a̍sāle̍ŋ, a̍ pūlāle̍ I̍ta̍māāle̍ŋ chōo̍ 
wa̍. 

7-19Ku̍ndālā bi̍dīi̍ŋ a̍ lāhīɔ̍ɔ̍lu̍ la̍ Dēēve̍ dɔ̄ū la̍ŋ na̍a̍ pi᷅lɛ̍ a̍ yu̍ŋgu̍la̍ŋ kpɛ̍ kpɛ̍, mbo̍ 
chɔ̄m nda̍ wa̍lta̍ nda̍ nɔ̄ le̍ tōsāa̍ la̍ŋ nda̍, bōlīī lāyu̍ŋgu̍e̍i̍ o̍ ku̍ndālā lāŋ chōo̍, nda̍ 
chō ha̍ā ni̍. 1) Chɛ̄hōya̍lu̍i̍bī, ndu̍ wa̍ ku̍ndā tāso̍o̍ bōlle̍ŋ ni̍. 2) Chɛ̄da̍yāā, ndu̍ wa̍ 
ku̍ndā dīi̍ŋ ndɔ̄ɔ̍ bōlle̍ŋ ndi̍. 3) Ha̍lūīm, ndu̍ wa̍ ku̍ndā yāa̍ ndɔ̄ɔ̍ bōlle̍ŋ ndi̍. 4) 
Sɛ̍ho̍lūīm, ndu̍ wa̍ ku̍ndā hīɔ̍ɔ̍lo̍o̍ bōlle̍ŋ ni̍. 5) Mālīki̍chā, ndu̍ wa̍ ku̍ndā ŋūɛ̍ɛ̍no̍o̍ 
bo̍lle̍ŋ ni̍. 6) Mi̍cha̍mīŋ ndu̍ wa̍ ku̍ndā ŋɔ᷄mpu᷅mndo̍ bōlle̍ŋ ni̍. 7) Hāki̍kɔ̍ɔ̍sī, ndu̍ 
wa̍ ku̍ndā ŋɔ᷄mmɛ̍ū wo̍ bōlle̍ŋ ni̍. 8) , ndu̍ Ābi̍chā wa̍ ku̍ndā ŋɔ̄ma̍a̍ wo̍ bōlle̍ŋ ni̍. 
9) Chɛ̍sūāā, ndu̍ wa̍ ku̍nda̍ ŋɔ̄ma̍hīɔ̍ɔ̍lo̍o̍ bōlle̍ŋ ni̍. 10) Sīɛ̄kāna̍yā, ndu̍ wa̍ ku̍ndā 
tɔ̍ wo̍ bōlle̍ŋ ni̍. 11) Īlīa̍a̍si̍bī, ndu̍ wa̍ ku̍ndā tɔ̍ a̍ ō pīlɔ̍ɔ̍ bōlle̍ŋ ni̍. 12) Cha̍kīm, ndu̍ 
wa̍ ku̍ndā tɔ̍ a̍ dīi̍ŋ ndɔ̄ɔ̍ bōlle̍ŋ ni̍. 13) Hu̍pāā, ndu̍ wa̍ ku̍ndā tɔ̍ a̍ yāa̍ ndɔ̄ɔ̍ bōlle̍ŋ 
ni̍. 14) Chɛ̄sɛ̄bi̍a̍bī, ndu̍ wa̍ ku̍ndā tɔ̍ a̍ hīɔ̍ɔ̍lo̍o̍ bōlle̍ŋ ni̍. 15) Bi̍li̍kāā, ndu̍ wa̍ ku̍ndā 
tɔ̍ a̍ ŋūɛ̍ɛ̍no̍o̍ bōlle̍ŋ ni̍. 16) I̍māā, ndu̍ wa̍ ku̍ndā tɔ̍ a̍ ŋɔ᷄mpu᷅mndo̍ bōlle̍ŋ ni̍. 17) 
Hɛ̍sɛ̄ɛ̄, ndu̍ wa̍ ku̍ndā tɔ̍ a̍ ŋɔ᷄mmɛ̍ū wo̍ bōlle̍ŋ ni̍. 18) Hāpīsi̍sɛ̄ɛ̄, ndu̍ wa̍ ku̍ndā tɔ̍ 
a̍ ŋɔ̄ma̍a̍ wo̍ bōlle̍ŋ ni̍. 19) Pɛ̄tāha̍yā, ndu̍ wa̍ ku̍ndā tɔ̍ a̍ ŋɔ̄ma̍hīɔ̍ɔ̍lo̍o̍ bōlle̍ŋ ni̍. 

20) Chɛ̄hɛ̄si̍kɛ̄ɛ̄, ndu̍ wa̍ ku̍ndā bi̍dīi̍ŋ ndo̍ bōlle̍ŋ ni̍. 21) Cha̍chīŋ, ndu̍ wa̍ ku̍ndā 
bi̍dīi̍ŋ a̍ ō pīlɔ̍ɔ̍ bōlle̍ŋ ni̍. 22) Ka̍mūl, ndu̍ wa̍ ku̍ndā bi̍dīi̍ŋ a̍ dīi̍ŋ ndɔ̄ɔ̍ bōlle̍ŋ ni̍. 
23) Dɛ̄la̍a̍yā, ndu̍ wa̍ ku̍ndā bi̍dīi̍ŋ a̍ yāa̍ ndɔ̄ɔ̍ bōlle̍ŋ ni̍. 24) Māāsɛ̍yā, ndu̍ wa̍ 
ku̍ndā bi̍dīi̍ŋ a̍ hīɔ̍ɔ̍lu̍ ndɔ̄ɔ̍ bōlle̍ŋ ni̍. 

A̍ Liv̍a̍īya̍ ā tūa̍a̍ o̍kɔɔ̄ ̄
20-27Dīōlā Li̍va̍īya̍ a̍ fūla̍ o̍ pūlāle̍ Līva̍īle̍ŋ chōo̍ wa̍, la̍ŋ la̍ cho̍ la᷅ŋ ni̍. Chɛ̄da̍yāā nda̍ 
Si̍ɛ̍būɛ̄l fūlāa̍ o̍ yu̍ŋgu̍ A̍mi̍lūām ndo̍ chōo̍. A̍ I̍sīāā, fūlāa̍ o̍ yu̍ŋgu̍ Lūēha̍a̍bīāā wo̍ 
chōo̍. A̍ Cha̍ha̍tī nda̍ Sīɛ̄lōmo̍tī, fūlāa̍ o̍ yu̍ŋgu̍ Ɛ̍sɛ̄ɛ̄ wo̍ chōo̍. A̍ Chɛ̄lu̍i̍yā, a̍ 
Āmālu̍i̍yā, a̍ Chɛ̄ha̍sīɛ̄ɛ̄, a̍ Chɛ̄kāme̍yā, pūa̍a̍ Hi̍būlɔ̄ŋ nda̍ wa̍ ka̍ŋ ni̍. A̍ Si̍ɛ̍mā nda̍ 
Mi̍kāā fūlāa̍ o̍ yu̍ŋgu̍ Yu̍sīɛ̄ɛ̄l wo̍ chōo̍. A̍ wānāyɛ̍i̍ Mi̍kāā ve̍, ndu̍ yɔ̍nūŋ māā I̍sīāā 
ni̍, po̍ Sɛ̄kāla̍yā wo̍. A̍ Ma̍a̍lī, a̍ Mu̍sī, a̍ Cha̍a̍si̍yā, fūlāa̍ o̍ yu̍ŋgu̍ Mɛ̍lu̍a̍lī wo̍ chōo̍. A̍ 
Si̍o̍hām, a̍ Sa̍kɔ̄ɔ̄, a̍ I̍bi̍lūī, pūa̍a̍ ya̍a̍ wa̍ ha̍ā Ɛ̄li̍a̍a̍sā ndu̍ ve̍lū ni̍. 

28-29A̍ Māhi̍lī, ndu̍ ndu̍ o̍o̍ ve̍lū pūa̍a̍ ā ŋīɔ̍ɔ̍ŋ, Ɛ̄li̍a̍a̍sā nda̍ Ki̍sī. Ɛ̄li̍a̍a̍sā po̍ Māhi̍lī wo̍ 
ho̍ō ndu̍ o̍o̍ vi̍lu̍ chu̍a̍ le̍. Kɛ̍ Ki̍sī ndu̍, mbo̍ vīālū pōo̍, ndu̍ yɔ̍nūŋ ni̍ māā 
Chɛ̍lu̍a̍mɛ̄ɛ̄l. 

30A̍ Mu̍sī, ndu̍ ndu̍ o̍o̍ nɔ̍ pūa̍a̍ ā yāa̍, nda̍ cho̍ ha̍ā ni̍, Ma̍a̍lī, a̍ Ɛ̍dā, a̍ Chɛ̄lūīma̍yā. 
Yu̍ŋgu̍la̍ Li̍va̍īya̍ lā ki̍nɛ̍i̍ la̍ fu̍la̍ o̍ pūlāle̍ Līva̍īle̍ŋ chōo̍ la̍ŋ, la̍ŋ la̍ cho̍ la̍ŋ ni̍. 

31Li̍va̍īya̍ ha̍ā ki̍nɛ̍i̍, ma̍ kē nda̍ wa̍lta̍ nda̍ a̍a̍ nɔ̍ le̍ tōsāa̍ la̍ŋ tu᷅, mɛ̄ɛ̍ nda̍ ke̍ wānāā 
sōlīāā lāsa̍lāa̍ yɛ̍, ā nda̍ fūla̍ o̍ pūlāle̍ pi᷅lɛ̍ le̍ŋ chōo̍ wa̍. Ndu̍yɛ̍ sɔ̄ɔ̍ŋ mu᷅ŋ kpo̍u̍, Māsā 
Bɛ̍ndōo̍ Dēēve̍, a̍ Sa̍dɔ̍kī, a̍ Āhīmɛ̍lɛ̍kī, a̍ bōlīī lāyu̍ŋgu̍i̍i̍ wānāā sōlīāā lāsa̍lāa̍, a̍ 
Li̍va̍īya̍ o̍ hɔ̄l ŋ̍ yɔ̍nu̍ŋ ni̍. 

Ko̍lo̍ni̍kō Tāso̍o̍ 25 

Wānāā ŋ̄chōndu̍a̍a̍ o̍ chīɛi̍ ̍Mɛl̄ɛk̄a̍a̍ niŋ᷄ 
1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ nda̍ wānāa̍ wa̍ Li̍va̍īya̍ chīla̍ŋ nda̍, ā hɛ̄lī 
yu̍ŋgu̍la̍ wānāa̍ fu̍la̍ o̍ pūlāle̍ Līva̍īle̍ŋ chōo̍ la̍ŋ, le̍ mā wa̍ bɔ̄ŋa᷅ŋnda̍ Mɛ̄lɛ̄ka̍ la̍ŋ 
chīla̍ŋ. Yu̍ŋgu̍la̍ la̍ŋ la̍ yɔ̍nūŋ ni̍ māā, yu̍ŋgu̍ A̍sa̍fī wo̍, a̍ yu̍ŋgu̍ Hɛ̍māŋ ndo̍, a̍ 
yu̍ŋgu̍ Chɛ̍du̍tɔ̄ŋ ndo̍. Wāŋnda̍ ha̍ā wa̍li̍ ndāa̍ wa̍ vɛ̄lɛ̄ ni̍, le̍ dīo̍m Mɛ̄lɛ̄ka̍a̍ dīmīo̍o̍, 
ndu̍yɛ̍ mā wa̍ vɛ̄lɛ̄ nyɛ̄m chāā īyōō wo̍ŋ, a̍ tōwāla̍ŋ, a̍ chɛ̍ŋchɛ̍ŋndo̍ŋ chīla̍ŋ, le̍ 
Mɛ̄lɛ̄ka̍ Ya̍a̍wɛ̄ɛ̄ sāŋgālāa̍. Wānāā nda̍ a̍a̍ lu̍a̍ā nyɛ᷅ chāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ 
cho̍ ha̍ā ni̍, a̍ nyɛ̄ nda̍ a̍a̍ nɔ̍ le̍ tōsāa̍ wo̍. 

2A̍sa̍fī, ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍, Sa̍kɔ̄ɔ̄, a̍ Chōo̍sɛ̍, a̍ Nɛ̄tāna̍yā, a̍ 
Āsīālu̍ɛ̍lā. 

3Chɛ̍du̍tɔ̄ŋ yɛ̍ ndu̍ ndu̍ o̍o̍ ve̍lū pūa̍a̍ ā ŋɔ᷄mpu᷅m, nda̍ cho̍ ha̍ā ni̍, Kɛ̄dāla̍yā, a̍ Sɛ̍lūī, 
a̍ Chɛ̄si̍a̍yā, a̍ Si̍mɛ̄ī, a̍ Hāsīābi̍yā, a̍ Māta̍tāā. Pūa̍a̍ ha̍ā bɛ̍ɛ̍, Chɛ̍du̍tɔ̄ŋ fi̍nyā nda̍ o̍ 
bā bɛ̄ŋgu̍ nda̍ wa̍ ni̍ le̍ tōwāla̍ŋ lɔ̄ɔ̍ a̍ chōndo̍ŋ sōlīo̍o̍ le̍ Mɛ̄lɛ̄ka̍ Ya̍a̍wɛ̄ɛ̄ sāŋgālāa̍. 

4Hɛ̍māŋ ndu̍, ndu̍ o̍o̍ ve̍lū pūa̍a̍ tɔ̍ a̍ ā hīɔ̍ɔ̍lu̍, nda̍ cho̍ ha̍ā ni̍, Būkīka̍yā, a̍ 
Mātāni̍yāā, a̍ Yu̍sīɛ̄l, a̍ Si̍ɛ̍būɛ̄l, a̍ Chɛ̄lūīmo̍tī, a̍ Hānāni̍yā, a̍ Ha̍na̍nī, a̍ Ɛ̄li̍a̍a̍tāā, a̍ 
Ki̍da̍tī, a̍ Lōma̍tī Ɛ̍sɛ̄ɛ̄, a̍ Chōsībɛ̄ka̍sīāā, a̍ Ma̍lɔ̍tī, a̍ Ho̍tīɛ̄ɛ̄, a̍ Māhāsi̍ɔ̍tī. 

5Hɛ̍māŋ ndo̍ ho̍ō bɛ̍ɛ̍, wāna̍ ndu̍ o̍o̍ di̍mūl Ma̍sā Bɛ̍ndōo̍ yōōŋgūla̍ Mɛ̄lɛ̄ka̍ la̍ŋ ndo̍ 
o̍ wa̍ ni̍. Mi̍ Mɛ̄lɛ̄ka̍ ō kē ndu̍ pūa̍a̍ tɔ̍ a̍ ā hīɔ̍ɔ̍lu̍ ndu̍yɛ̍ a̍ wāŋ lāāndūa̍a̍ ā yāa̍, mɛ̄ɛ̍ 
Mɛ̄lɛ̄ka̍ ō chu̍e̍l ndu̍ būŋgɛ̄i̍ māā ō chō ndu̍ hēēlū yɛ̍. 

6Hɛ̍māŋ pūa̍a̍ ndūa̍a̍ tɔ̍ a̍ ā hīɔ̍ɔ̍lu̍a̍a̍ ha̍ā, ndu̍ pi̍la̍ o̍ bā bɛ̄ŋgu̍ nda̍ wa̍ ni̍ le̍ nyɛ̄m 
chāa̍ŋ lɔ̄ɔ̍. Mu̍ŋ yɔ̍nūŋ ni̍ māā tōwāla̍ŋ, a̍ chɛ̍ŋchɛ̍ŋndo̍ŋ, a̍ nyɛ̄m chāāŋ īyōō 
chēle̍ŋ ndo̍ŋ, a̍ te̍le̍ŋnda̍ nda̍ wā bɔ̄ŋa᷅ŋnda̍ŋ o̍ chīɛ̍i̍ Mɛ̄lɛ̄ka̍a̍ la̍ŋ. Ndu̍yɛ̍ pūa̍a̍ 
ya̍a̍wa̍a̍ nda̍ hɛ̄li̍ ha̍ā yu̍ŋgu̍la̍ ndāla̍ŋ nda̍, A̍sa̍fī, ni̍, a̍ Chɛ̍du̍tɔ̄ŋ, a̍ Hɛ̍māŋ, māsā 
bɛ̍ndōo̍ o̍ bā bɛ̄ŋgu̍ nda̍ wa̍ ni̍, le̍ mbō dīmūl nda̍ nyɛ̄ nda̍ nɔ̄ le̍ tōsāa̍ wo̍ tōsāa̍. 

7Wānāa̍ fu̍la̍ o̍ yu̍ŋgu̍la̍ ya̍a̍la̍ŋ ndāŋ chōo̍ wa̍, ā wa̍ fa̍ū fa̍ū kɛ̄mɔ̄ɔ̍ le̍ dīi̍ŋ a̍ be̍le̍-
ŋɔ̍ma̍a̍ a̍ ā ŋɔ̄ma̍a̍ (288). Ndu̍yɛ̍ nda̍ kpo̍u̍ wānāā nda̍ a̍a̍ pɛ̍ɛ̍ku̍ ndu̍yɛ̍ ma̍ nɔ̄ 
tāāsi̍o̍o̍ le̍ nyɛ̄ chāa̍ lɔ̄ɔ̍ wa̍ nda̍ wa̍ ni̍. 

8Wāŋnda̍ ha̍ā kpo̍u̍, chūāāmbɔ̄ ni̍, bɛ̄ndū ni̍, a̍ wānāa̍ pɛ̍ɛ̍kū wa᷅ŋnda̍ wa̍, ndu̍yɛ̍ a̍ 
wānāā nda̍ wa̍ pɛ̄ɛ̄kōo̍ wa̍, ma̍ wūū kōo̍ŋ le̍ nda̍, le̍ sīnāa̍ wa̍li̍ wānā o̍ wa̍nā nɔ̍ le̍ 
to̍sāa̍ wo̍. 

9-31Wānāā kɛ̄mɛ̄ le̍ di̍i̍ŋ a̍ be̍le̍-ŋɔ̍ma̍a̍ a̍ ā ŋɔ̄ma̍a̍ (288) wa̍ ha̍ā, ma̍ pīɔ̄ū nda̍ 
ku̍ndāla̍ŋ bi̍dīi̍ŋ a̍ lā hīɔ̍ɔ̍lu̍, a̍ yu̍ŋgu̍la̍ nda̍ fūla̍ chōo̍ la̍ŋ le̍nde̍ kpɛ̍ kpɛ̍, ku̍ndā o̍ 
ku̍ndā ŋ̄wāŋ tɔ̍ a̍ wānāā ŋīɔ̍ɔ̍ŋ. Ndu̍yɛ̍ o̍ ku̍ndā o̍ ku̍nda̍ chōo̍, ma̍ kɛ̄sī wāŋndo̍ le̍ 
nda̍ wāa̍ chīla̍ŋ. Ndu̍yɛ̍ nu̍a̍ā nda̍ wa̍ ā pīɔ̄ūwāā a̍ ku̍ndāla̍ŋ a̍ wa̍lta̍ ndāla̍ŋ yɛ̍ yɛ̍ 
ni̍. 1) Chōo̍sɛ̍ wa̍ ku̍ndā tāso̍o̍ bōlle̍ŋ ni̍. 2) Kɛ̄dāla̍yā wa̍ ku̍ndā dīi̍ŋ ndɔ̄ɔ̍ bōlle̍ŋ 
ni̍, 3) Sa̍kɔ̄ɔ̍ wa̍ ku̍ndā yāa̍ ndɔ̄ɔ̍ bōlle̍ŋ ni̍, 4) Sɛ̍lūī wa̍ ku̍ndā hīɔ̍ɔ̍lo̍o̍ bōlle̍ŋ ni̍, 5) 
Nɛ̄tāna̍yā wa̍ ku̍ndā ŋūɛ̍ɛ̍no̍o̍ bōlle̍ŋ ni̍. 6) Būkīka̍yā wa̍ ku̍ndā ŋɔ᷄mpu᷅m ndo̍ 
bōlle̍ŋ ni̍, 7) Āsīālu̍ɛ̍lā wa̍ ku̍ndā ŋɔ᷄mmɛ̍ū wo̍ bōlle̍ŋ ni̍. 8) Chɛ̄si̍a̍yā wa̍ ku̍ndā 
ŋɔ̄ma̍a̍ wo̍ bōlle̍ŋ ni̍. 9) Mātāni̍yāā wa̍ ku̍ndā ŋɔ̍ma̍ hīɔ̍ɔ̍lo̍o̍ bōlle̍ŋ ni̍. 10) Si̍mɛ̄ī wa̍ 
ku̍ndā tɔ̍ wo̍ bōlle̍ŋ ni̍. 11) Yu̍sīɛ̄l wa̍ ku̍ndā tɔ̍ a̍ ō pīlɔ̍ɔ̍ bōlle̍ŋ ni̍. 12) Hāsīābi̍yā wa̍ 
ku̍ndā tɔ̍ a̍ ō dīi̍ŋ ndɔ̄ɔ̍ bōlle̍ŋ ni̍. 13) Si̍ɛ̍būɛ̄l wa̍ ku̍ndā tɔ̍ a̍ ō yāa̍ ndɔ̄ɔ̍ bōlle̍ŋ ni̍. 
14) Mātīti̍yāā wa̍ ku̍ndā tɔ̍ a̍ hīɔ̍ɔ̍lo̍o̍ bōlle̍ŋ ni̍. 15) Chɛ̄lūīmo̍tī wa̍ ku̍ndā tɔ̍ a̍ 
ŋūɛ̍ɛ̍no̍o̍ bōlle̍ŋ ni̍. 16) Hānāni̍yā wa̍ ku̍ndā tɔ̍ a̍ ŋɔ᷄mpu᷅m ndo̍ bōlle̍ŋ ni̍. 17) 
Chōsībɛ̄ka̍sīāā wa̍ ku̍ndā tɔ̍ a̍ ŋɔ᷄mmɛ̍ū wo̍ bōlle̍ŋ ni̍. 18) Ha̍na̍nī wa̍ ku̍ndā tɔ̍ a̍ 
ŋɔ̄ma̍a̍ wo̍ bōlle̍ŋ ni̍. 19) Ma̍lɔ̍tī wa̍ ku̍ndā tɔ̍ a̍ ŋɔ̄ma̍ hīɔ̍ɔ̍lo̍o̍ bōlle̍ŋ ni̍. 20) Ɛ̄li̍a̍a̍tāā 
wa̍ ku̍ndā bi̍dīi̍ŋ ndo̍ bōlle̍ŋ ni̍. 21) Ho̍tīɛ̄ɛ̄ wa̍ ku̍ndā bi̍dīi̍ŋ a̍ o̍ pīlɔ̍ɔ̍ bōlle̍ŋ ni̍. 22) 
Ki̍da̍tī wa̍ ku̍ndā bi̍dīi̍ŋ a̍ dīi̍ŋ ndɔ̄ɔ̍ bōlle̍ŋ ni̍. 23) Māhāsi̍ɔ̍tī wa̍ ku̍ndā bi̍dīi̍ŋ a̍ yāa̍ 
ndɔ̄ɔ̍ bōlle̍ŋ ni̍. 24) Lōma̍tī Ɛ̍sɛ̄ɛ̄ wa̍ ku̍ndā bi̍dīi̍ŋ a̍ hīɔ̍ɔ̍lo̍o̍ bōlle̍ŋ ni̍. 

Ko̍lo̍ni̍kō Tāso̍o̍ 26 

A̍ mɛɛ̄ ̍nda̍ hɛl̄i ̍wānāā ma̍ndā chiɛ̍i̍ ̍Mɛl̄ɛk̄a̍a̍ wa̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, ma̍ pīɔ̄ū vɛ̄lɛ̄ wānāa̍ ma̍ndā chīɛ̍i̍ Mɛ̄lɛ̄ka̍a̍ wa̍ a̍ ku̍ndāla̍ŋ. O̍ būŋgɛ̄ī 
Ko̍lūāāve̍ ni̍ŋ, ma̍ hɛ̄lī Mīsīɛ̄līma̍yā po̍ Ko̍lūɛ̄ wo̍, fūlāa̍ o̍ yu̍ŋgu̍ A̍sa̍fī wo̍ chōo̍. 

2Mīsīɛ̄līma̍yā ko̍ŋ yɛ̍, ndu̍ o̍o̍ ve̍lū pūa̍a̍ ā ŋɔ᷄mmɛ̍ū. Pūa̍a̍ ka̍ŋ cho̍ ha̍ā ni̍. Po̍ ndɔ̄ 
tāso̍o̍ wa̍ Sɛ̄kāla̍yā ni̍, po̍ di̍i̍ŋ ndɔ̄ɔ̍ wa̍ Chɛ̄da̍yāā ni̍, po̍ ya̍a̍ ndɔ̄ɔ̍ wa̍ Sɛ̄bāda̍yā ni̍, 
po̍ hi̍ɔ̍ɔ̍lo̍o̍ wa̍ Cha̍ti̍nīɛ̄ɛ̄ ni̍, 

3po̍ ŋu̍ɛ̍ɛ̍no̍o̍ wa̍ Ɛ̍lām ni̍, po̍ ŋɔ̍mpu᷅m ndo̍ wa̍ Chɛ̄hōha̍nāŋ ni̍, po̍ ŋɔ̍mmɛ̍ū wo̍ wa̍ 
Ɛ̄līɛ̄ho̍nāī ni̍. 

4O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ Ōbɛ̄ɛ̄ I̍dɔ̄m. Ōbɛ̄ɛ̄ I̍dɔ̄m ko̍ŋ bɛ̍ɛ̍ ndu̍ o̍o̍ ve̍lū pūa̍a̍ ā 
ŋɔ̄ma̍a̍. Pūa̍a̍ ka̍ŋ cho̍ ha̍ā ni̍. Po̍ ndɔ̄ ta̍so̍o̍ wa̍ Sīɛ̄ma̍yā ni̍, po̍ di̍i̍ŋ ndɔ̄ɔ̍ wa̍ 
Chɛ̄hōsa̍ba̍dī ni̍, po̍ ya̍a̍ ndɔ̄ɔ̍ wa̍ Cho̍wāā ni̍, po̍ hi̍ɔ̍ɔ̍lo̍o̍ wa̍ Sa̍kāā ni̍, po̍ ŋu̍ɛ̍ɛ̍no̍o̍ 
wa̍ Nɛ̄ta̍a̍nīɛ̄ɛ̄l ni̍, 

5po̍ ŋɔ̍mpu᷅m ndo̍ wa̍ A̍mīɛ̄l ni̍, po̍ ŋɔ̍mmɛ̍ū wo̍ wa̍ I̍sa̍a̍kā ni̍, po̍ ŋɔ̄ma̍a̍ wo̍ wa̍ 
Pɛ̄ūlɛ̍tāī ni̍. Ndu̍ mi̍ Mɛ̄lɛ̄ka̍ ō dūāū ndu̍ sa̍lā. 

6-7O̍ ko̍ŋ kɔ̍ɔ̍lī, Sīɛ̄ma̍yā po̍ tāse̍ Ōbɛ̄ɛ̄ I̍dɔ̄m ndo̍, ndu̍ bɛ̍ɛ̍ mbo̍ vīālū pūa̍a̍ ā 
ŋɔ᷄mpu᷅m. Pūa̍a̍ ka̍ŋ cho̍ ha̍ā ni̍. Ōti̍nī, a̍ Lu̍ɛ̍fa̍yɛ̄ɛ̄, a̍ O̍bɛ̄ɛ̄, a̍ Ɛ̄līsa̍ba̍dī, a̍ Ɛ̄li̍hū, a̍ 
Sɛ̄māchi̍yā. Wāŋnda̍ ha̍ā ā wa̍ wānāā kpāāyāā bɛ̍ndū, le̍ he̍ī, ma̍ sīmnu᷄ŋ wa̍nāā 
kpāāyāā bɛ̍ndū o̍ būŋgɛ̄ī ndɛ̍i̍ ni᷄ŋ. 

8Mɛ̄ɛ̍ fa̍ū fa̍ū, wānāa̍ fu̍la̍ o̍ pūlāle̍ Ōbɛ̄ɛ̄ I̍dɔ̄m nde̍ŋ chōo̍ wa̍ ā wa᷄ ŋ̄wāŋ be̍le̍-
ŋɔ̍mpu᷅m a̍ wānāā ŋīɔ̍ɔ̍ŋ. Ndu̍yɛ̍ wāŋnda̍ ha̍ā kpo̍u̍ ā wa̍ wānāā dīāllūŋ kālā, ndu̍yɛ̍ 
ma̍ wā ā bɛ̄ndāā le̍ wa̍llo̍ ho̍ō. 

9O̍ ko̍ŋ kɔ̍ɔ̍lī, Mīsīɛ̄li̍ma̍yā bɛ̍ɛ̍ wānāa̍ fu̍la̍ o̍ pūlālē ndɔ̄le̍ŋ chōo̍ ma̍ chūā nda̍, 
ndu̍yɛ̍ ma̍ wā ā bɛ̄ndāā le̍ chīɛ̍i̍ Mɛ̄lɛ̄ka̍a̍ māndāa̍ wa̍, ā wa̍ fa̍ū fa̍ū ŋ̄wāŋ tɔ̍ a̍ wānāā 
ŋɔ̄ma̍a̍. 

10-11O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ yu̍ŋgu̍ Ho̍sāā wo̍ fūlāa̍ o̍ būŋgɛ̄ī Mɛ̍lu̍a̍līve̍ ni᷄ŋ, le̍ 
chīɛ̍i̍ Mɛ̄lɛ̄ka̍a̍ wāa̍ māndāa̍. Ho̍sāā ko̍ŋ ndu̍ o̍o̍ ve̍lū pūa̍a̍ ā hīɔ̍ɔ̍lu̍, nda̍ cho̍ ha̍ā ni̍. 
Si̍mi̍lūī, a̍ Hīlīka̍yā, a̍ Tɛ̍ba̍līāā, a̍ Sɛ̄kāla̍yā. Mi̍ chē bɛ̍ɛ̍ ō ve̍ Si̍mi̍lī le̍ wa̍ po̍ tāse̍ 
Ho̍sāā wo̍ le̍ ni̍, kɛ̍ ndu̍ Ho̍sāā o̍ si̍i̍ŋgu̍u̍ bōllē yu̍ŋgo̍o̍ ni̍. Mɛ̄ɛ̍ fa̍ū fa̍ū wānāa̍ fu̍la̍ 
o̍ yu̍ŋgu̍ Ho̍sāā wo̍ chōo̍ ma̍ chūā nda̍ le̍ chīɛ̍i̍ Mɛ̄lɛ̄ka̍a̍ māndāa̍ wa̍, ā wa̍ ŋ̄wāŋ tɔ̍ 
a̍ ā yāa̍. 

12Mɛ̄ɛ̍ nu̍a̍ā nda̍ pīɔ̍u̍ wānāā nda̍ hɛ̍li̍ ha̍ā le̍ chīɛ̍i̍ Mɛ̄lɛ̄ka̍a̍ māndāa̍ wa̍ a̍ ku̍ndāla̍ŋ 
mɛ̄ɛ̍ nda̍ fūla̍ o̍ yu̍ŋgu̍la̍ ndāla̍ŋ chōo̍ yɛ̍ ni̍. Ndu̍yɛ̍ a̍ wa̍lta̍ ndāla̍ŋ kpɛ̍ kpɛ̍, mɛ̄ɛ̍ 
nda̍ pīɔ̍u̍ Li̍va̍īya̍ ā pīli̍a̍a̍ wa̍lta̍ŋ yɛ̍. 

13Wānāā nda̍ pīɔ̍u̍ ha̍ā ku̍ndāla̍ŋ a̍ yu̍ŋgu̍la̍ŋ kpɛ̍ kpɛ̍ le̍ dīōlā sāāsa̍ chīɛ̍i̍ Mɛ̄lɛ̄ka̍a̍ 
māndāa̍ wa̍, ku̍ndā o̍ ku̍ndā, ō pɔ̄mbɔ̄ ni̍ o̍ bɛ̄ndū ni̍, le̍ mā sīna̍ dīō kpākī o̍ nɔ̍ le̍ 
māndāa̍ wo̍, ma̍ wūū nyɔ̄ɔ̍ mɛ̄ɛ̍ nda̍ wūū nu̍a̍ā kōo̍ŋ yɛ̍. 

14Mɛ̄ɛ̍ nda̍ wūu̍ le̍ dīō sāāsa̍ wa̍ bā pāa̍le̍ŋ lē chāŋndo̍ wo̍, mi̍ nyɔ̄ɔ̍ chɔ̄m māā 
Sīɛ̄lɛ̄ma̍yā nɔ̍ mbō wa̍ lo̍ŋ ni̍. O̍ ko̍ŋ kɔ̍ɔ̍lī, ma̍ wūū vɛ̄lɛ̄ le̍ dīō sāāsa̍ wa̍ bā lūāŋndo̍ 
wo̍. Mi̍ nyɔ̄ɔ̍ chɔ̄m māā Sɛ̄kāla̍yā, po̍ Sīɛ̄lɛ̄ma̍yā wo̍ ndu̍ nɔ̍ ni̍ mbō wa̍ lo̍ŋ. Ndu̍yɛ̍ 
Sɛ̄kāla̍yā wo̍ Ōbɛ̄ɛ̄ I̍dɔ̄m o̍o̍ yɛ̍, tāāsi̍o̍o̍ pīla̍ ndu̍ o̍o̍ nɔ̍ ni̍, ndu̍yɛ̍ mī ndu̍ o̍o̍ si̍lā 
wa᷅ŋnda̍ sīlālā kɛ̄ndɛ̄la̍ŋ. 

15Ma̍ wūū vɛ̄lɛ̄ le̍ dīō sāāsa̍ wa̍ bā tōūwo̍ wo̍. Mi̍ nyɔ̄ɔ̍ chɔ̄m māā nɔ̍ mbō wa̍ lo̍ŋ 
ni̍. O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ pūa̍a̍ ndūa̍a̍ le̍ mī nda̍ mānda̍ lu̍mūi̍la̍ nda̍ kɛ̄sī nyɔ̍ɔ̍ŋ 
o̍ chīɛ̍i̍ Mɛ̄lɛ̄ka̍a̍ la̍ŋ. 

16O̍ ko̍ŋ kɔ̍ɔ̍lī, ma̍ wūū vɛ̄lɛ̄ nyɔ̄ɔ̍, mbo̍ chɔ̄m māā Su̍pīm nda̍ Ho̍sāā, nda̍ nɔ̍ ni̍ mā 
mānda̍ dīō sāāsa̍ wa̍ bā pāa̍le̍ŋ lē dēllo̍ wo̍, a̍ dīō kpākīo̍o̍ Sīālu̍ɛ̍chɛ̍tī, o̍ wa̍ o̍ nɛ̄i̍ 
lūāŋndo̍ wo̍. Wānāā nda̍ hɛ̄li̍ ha̍ā lē dīōlā sāāsa̍ chīɛ̍i̍ Mɛ̄lɛ̄ka̍ māndāa̍ wa̍ ki̍nɛ̍i̍, 
ma̍ chɔ̄m nda̍ te̍le̍ŋnda̍ yɛ̍ yɛ̍la̍ nda̍ a̍a̍ nɔ̍ le̍ wa̍lta̍ ndāla̍ŋ tōsāa̍ la̍ŋ. 

17Le̍pāa̍ o̍ le̍pāa̍, wānāā nda̍ hɛ̍li̍ ha̍ā le̍ dīōlā sāāsa̍ chīɛ̍i̍ Mɛ̄lɛ̄ka̍a̍ māndāa̍ wa̍, a̍ 
ŋɔ᷄mpu᷅m wa̍ le̍ dīō sāāsa̍ wa̍ bā pāa̍le̍ŋ lē chāŋndo̍ wo̍ māndāa̍ ni̍, mi̍ ā hīɔ̍ɔ̍lu̍ nda̍ 
wā le̍ dīō sāāsāa̍ bā lūāŋndo̍ māndāa̍, mi̍ ā hīɔ̍ɔ̍lu̍ nda̍ wā vɛ̄lɛ̄ le̍ dīō sāāsāa̍ bā 
tōūwo̍ māndāa̍, o̍ ko̍ŋ kɔ̍ɔ̍lī, mi̍ ā hīɔ̍ɔ̍lu̍ nda̍ wa̍ le̍ lu̍mūi̍la̍ nda̍ kɛ̄sī nyɔ̍ɔ̍ŋ o̍ chīɛ̍i̍ 
Mɛ̄lɛ̄ka̍a̍ la̍ŋ māndāa̍, lu̍mūi̍yo̍ ho̍ō ā ŋīɔ̍ɔ̍ŋ, lu̍mūi̍yo̍ ho̍ō ā ŋīɔ̍ɔ̍ŋ. 

18O̍ ko̍ŋ kɔ̍ɔ̍lī, mi̍ ā ŋɔ᷄mpu᷅m nda̍ wā le̍ dīō sāāsa̍ wa̍ bā pāa̍le̍ŋ lē dēllo̍ wo̍ māndāa̍, 
ā hīɔ̍ɔ̍lu̍a̍a̍ wa̍ o̍ dīo̍o̍ kūmbūe̍i̍ pīlɛ̍i̍ o̍ nɛ̄i̍ he̍e̍lu̍ o̍ chīɛ̍i̍ Mɛ̄lɛ̄ka̍a̍ wo̍, mi̍ ā ŋīɔ̍ɔ̍ŋ nda̍ 
nda̍ wā o̍ dīo̍o̍ kūmbūe̍i̍ pīlɛ̍i̍ o̍ la̍ū chīɛ̍i̍ Mɛ̄lɛ̄ka̍a̍. 

19Mɛ̄ɛ̍ nu̍a̍ā nda̍ pīɔ̍u̍ wānāā nda̍ hɛ̄li̍ le̍ dīōlā chīɛ̍i̍ Mɛ̄lɛ̄ka̍a̍ māndāa̍, fūlāa̍ o̍ yu̍ŋgu̍ 
Ko̍ha̍tī wo̍ a̍ yu̍ŋgu̍ Mɛ̍lu̍a̍lī wo̍ chōo̍ wa̍ a̍ ku̍ndāla̍ŋ ni̍. 

A̍ wa̍lta̍ che̍le̍ŋ nda̍ wa̍ o̍ chīɛi̍ ̍Mɛl̄ɛk̄a̍a̍ la̍ŋ o̍kɔɔ̄ ̄
20O̍ ko̍ŋ kɔ̍ɔ̍lī, Līva̍īya̍ ō pīlɔ̍ɔ̍, ndu̍ wa̍ le̍ fo̍ndāŋndā nda̍ kɛ̄sī nyɔ̍ɔ̍ŋ o̍ chīɛ̍i̍ 
Mɛ̄lɛ̄ka̍a̍ la̍ŋ, a̍ lu̍mūi̍la̍ nda̍ kɛ̄sī nyɛ᷅m wa᷅ ŋ̍ yɔ̄ŋga᷄ŋ o̍ Mɛ̄lɛ̄ka̍ lo̍ wo̍ŋ nda̍ŋ māndāa̍ 
ni̍. Ndu̍yɛ̍ A̍hi̍chā wa̍ ku̍ndā kōŋ bōlle̍ŋ ni̍. 

21-22Wānāa̍ wa̍ fo̍ndāŋnda̍ŋ nda᷅ŋ māndāa̍ wa̍, ā pīli̍a̍a̍ wa̍ Sɛ̍tām nda̍ Cho̍wɛ̄ɛ̄ ni̍, 
pūa̍a̍ Chɛ̍yɛ̄ɛ̄ wa̍. Chɛ̍yɛ̄ɛ̄ ko̍ŋ yɛ̍, fi̍nyā ndɔ̍ wa̍ La̍dāŋ ni̍, fūlāa̍ o̍ pūlāle̍ Kɛ̍sīɔ̄ŋ nde̍ŋ 
chōo̍. Ndu̍yɛ̍ La̍dāŋ ko̍ŋ, ndu̍ yɔ̍nūŋ māā fi̍nyāa̍ Chɛ̍yɛ̄ɛ̄ ni̍, wānāa̍ fu̍la̍ o̍ pūlāle̍ 
ndɔ̄le̍ŋ chōo̍ wa̍, ā bɔ̄ɔ̍ bɔ̄ɔ̍ nda̍ wa̍ bōllīī lāyu̍ŋgu̍e̍i̍ o̍ būŋgɛ̄ī ndɛ̍i̍ ni᷄ŋ ni̍. 

23O̍ ko̍ŋ kɔ̍ɔ̍lī, wānāa̍ wa̍ fo̍ndāŋndā lāŋ māndāa̍ o̍ chīɛ̍i̍ Mɛ̄lɛ̄ka̍a̍ wa̍ ā pīli̍a̍a̍, o̍ 
yu̍ŋgu̍la̍ pūa̍a̍ Ko̍ha̍tī wa̍ chōo̍ nda̍ fūla̍ ni̍. Pūa̍a̍ ka̍ŋ cho̍ ha̍ā ni̍, A̍mi̍lūām, a̍ I̍si̍hāā, 
a̍ Hi̍būlɔ̄ŋ, a̍ Yu̍sīɛ̄l. 

24Ndu̍yɛ̍, Si̍ɛ̍būɛ̄l, ndu̍ wa̍ wānā bɛ̍ndōo̍ kpo̍u̍ le̍ fo̍ndāŋ nda̍ a̍a̍ kɛ̍sī ko̍ŋ nyɔ̍ɔ̍ŋ o̍ 
chīɛ̍i̍ Mɛ̄lɛ̄ka̍a̍ wo̍ ni̍. Si̍ɛ̍būɛ̄l ko̍ŋ yɛ̍, o̍ pūlāle̍ Kɛ̍sīɔ̄mnde̍ŋ chōo̍ ndu̍ o̍o̍ fu̍la̍ ni̍, po̍ 
Mūu̍sē wo̍. 

25Kɛ̍sīɔ̄m wānāyɛ̍ī ndūɛ̍i̍ Īlīɛ̍ɛ̍sā, ndu̍ ve̍lū Lūɛ̄hābi̍yā ni̍. Lūɛ̄hābi̍yā ve̍lū Chɛ̄si̍a̍yā 
ni̍. Chɛ̄si̍a̍yā vēlū Cho̍lūām ni̍. Cho̍lūām vēlū Si̍ki̍lī ni̍. Si̍ki̍lī ve̍lū Sīɛ̄lo̍mi̍tī ni̍. 

26Sīɛ̄lo̍mi̍tī ko̍ŋ, nda̍ wānāya᷅ŋ ndɔ᷄ŋ ŋ̄ pīlɔ̍ŋ, nda̍ wa̍ nyɛ̄m wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ wo̍ŋ kpo̍u̍ chi᷅la̍ŋ ni̍. Mu̍ŋ yɔ̍nūŋ ni̍ māā nyɛ̄m Māsā Bɛ̍ndōo̍ Dēēve̍, a̍ 
bōlīī pūa̍a̍ chɔ̄ūwa̍, a̍ wa̍ wāa̍la̍ŋ a̍ kɛ̄mɛ̄la̍ŋ chīla̍ŋ nda̍, a̍ nyɛ̄m bōlīī pūa̍a̍ chɔ̄ūwa̍ 
ā pīli̍a̍a̍ ā yɔ̄ŋgu̍ wo̍ŋ. 

27Nyɛ̄m wāŋnda̍ ha̍ā ā bīī o̍ chɔ̄ūwo̍ ni᷄ŋ ndo̍ŋ, mu̍ŋ nda̍ yɔ̄ŋgu̍ mu̍ŋ ŋ̍ ti̍ŋ o̍ Mɛ̄lɛ̄ka̍ 
lo̍ ni̍, le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ mīŋgīo̍o̍ bɛ̍ɛ̍ndīa̍a̍. 

28O̍ ko̍ŋ kɔ̍ɔ̍lī, Sa̍a̍mi̍ɛ̍ɛ̄, wāna̍ ndu̍ o̍o̍ di̍mī sɔ̍ɔ̍ŋ wa̍ā lāchīo̍ŋ ndo̍, a̍ Sɔ̍ɔ̄ po̍ Ki̍sī wo̍, 
a̍ A̍bi̍nā po̍ Na᷅ wo̍, a̍ Cho̍wa̍bī, po̍ Sɛ̄lu̍i̍yā wo̍. Nyɛ̄m nda̍ yɔ̄ŋgu̍ o̍ Mɛ̄lɛ̄ka̍ lo̍ ki̍nɛ̍i̍ 
le̍ kpe̍ku̍ Mɛ̄lɛ̄ka̍a̍ wo̍ŋ, mu̍ŋ kpo̍u̍ Sīɛ̄lo̍mi̍tī, nda̍ wānāya᷅ŋ ndɔ᷄ŋ ŋ̄ pīlɔ̍ŋ, nda̍ wa̍ 
mu̍ŋ chīla̍ŋ ni̍. 

A̍ wa̍lta̍ Liv̍a̍īya̍ ā pīlia̍̍a̍ nda̍ a̍a̍ nɔ ̍le̍ tōsāa̍ la̍ŋ o̍kɔɔ̄ ̄
29O̍ ko̍ŋ kɔ̍ɔ̍lī, ma̍ hɛ̄lī Chɛ̄nāni̍yā nda̍ pūa̍a̍ ndūa̍a̍, fūlāa̍ o̍ pūlāle̍ I̍si̍hāā le̍ŋ chōo̍, 
mi̍ nda̍ wā chīla̍ŋ le̍ sɔ̄ɔ̍ŋ lēlɛ̄ŋndo̍ŋ, a̍ sɔ̄ɔ̍ŋ dīmīo̍o̍ wāŋnda̍ tɛ̄ɛ̄ŋ. Nda̍ ve̍ o̍ wa̍li̍ 
chīɛ̍i̍ Mɛ̍lɛ̄ka̍a̍ chōo̍ le̍. 

30O̍ ko̍ŋ kɔ̍ɔ̍lī, ma̍ hɛ̄lī Hāsīābi̍yā nda̍ wānāya᷅ŋ ndɔ᷄ŋ ŋ̄ pīlɔ̍ŋ, fūlāa̍ o̍ pūlāle̍ Hi̍būlɔ̄ŋ 
nde̍ŋ chōo̍, ma̍ kɛ̄sī nda̍ lɛ̄ŋndē I̍sɔ̄lūɛ̍i̍le̍ wa̍ Chɔ̍ɔ̍dāŋ le̍e̍lōo̍, bā pāa̍le̍ŋ lē dēllo̍ 
le̍ŋ chīla̍ŋ. Wa̍li̍ o̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wa̍ lo̍ŋ, ndu̍yɛ̍ a̍ kpe̍ku̍ o̍ kpe̍ku̍ wa̍ lo̍ŋ le̍ 
Māsā Bɛ̄ndōo̍, nda̍ wa̍ wa̍lta̍ la̍ŋ kpo̍u̍ chi᷅la̍ŋ ni̍. Wānāā nda̍ hɛ̄li̍ ka̍ŋ nda̍, a̍ wa̍ fa̍ū 
fa̍ū wāa̍ ō pīlɛ̍, a̍ kɛ̄mɔ̄ɔ̍ lē ŋɔ᷄mmɛ̍ū (1,700). Ndu̍yɛ̍ nda̍ kpo̍u̍, ā wa̍ wānāā kpāāyāā, 
ma̍ nɔ̄ tāāsi̍o̍o̍ le̍ kpe̍ku̍ ko̍ŋ tōsāa̍. 

31O̍ ko̍ŋ kɔ̍ɔ̍lī, Chɛ̄lu̍i̍yā ndu̍ wa̍ bōlle̍ŋ le̍ yu̍ŋgu̍la̍ fu̍la̍ o̍ pūlāle̍ Hi̍būlɔ̄ŋ nde̍ŋ chōo̍ 
la̍ŋ kpo̍u̍ ni̍. Wɔ̄sī Dēēve̍ ō chīŋa̍ wɔ̍sīla̍ŋ be̍le̍-hi̍ɔ̍ɔ̍lu̍ o̍ lēmāsa̍ wo̍, mi̍ wāŋnda̍ 
yāāsīāā a̍ wānāa̍ fu̍la̍ o̍ pūlāle̍ Hi̍būlɔ̄ŋ nde̍ŋ chōo̍ wa̍ o̍kɔ̄ɔ̄, ndu̍yɛ̍ ma̍ sāālu᷄ŋ māā 
pūa̍a̍ nɔ̍ dīāllūŋ kāla᷄ŋ, ndu̍yɛ̍ ma̍ nɔ̄ tāāsi̍o̍o̍, fūlāa̍ o̍ pūlāle̍ le̍ŋ chōo̍ wa̍, ā wa̍ 
Cha̍sɛ̄ɛ̄ chīe̍e̍ o̍ būŋgɛ̄ī Ki̍li̍a̍a̍dī ve̍ ni᷄ŋ. 

32Mi̍ Māsā Bɛ̍ndōo̍ Dēēve̍ o̍ hɛ̍li̍ Chālu̍i̍yā, nda̍ wānāya᷅ŋ ndɔ᷄ŋ ŋ̄ pīlɔ̍ŋ, ā nda̍ a̍a̍ nɔ̍ 
dīāllūŋ kāla᷄ŋ a̍ tāāsi̍o̍o̍, ndu̍yɛ̍ ma̍ wā bōlīī lāyu̍ŋgu̍e̍i̍ ya̍, mbo̍ kɛ̄sī nda̍ yu̍ŋgu̍ 
Lūbɛ᷅ŋndo̍, a̍ yu̍ŋgu̍ Ka̍a̍dī wo̍, a̍ yu̍ŋgu̍ Mānāa̍sē wo̍ tɛ̄ndāa̍ tɛ̄ɛ̄ŋ, a̍ wa̍ Chɔ̍ɔ̍dāŋ 
le̍e̍lōo̍ bā pāa̍le̍ŋ lē chāŋ ndo̍ wa̍ chīla̍ŋ. Wānāā Māsāa̍ Dēēve̍ ō hɛ̄li̍ ha̍ā wa̍, ā wa̍ 
fa̍ū fa̍ū wāa̍la̍ŋ lā tīɔ̍ɔ̍ŋ, a̍ kɛ̄mɔ̄ɔ̍ lē ŋɔ̍mmɛ̍ū (2,700). Wa̍li̍ o̍ wa̍li̍ Mɛ̍lɛ̄ka̍ wa̍ lo̍ŋ, 
ndu̍yɛ̍ a̍ kpe̍ku̍ o̍ kpe̍ku̍ wa̍ lo̍ŋ le̍ Māsā Bɛ̍ndōo̍, wāŋnda̍ ha̍ā nda̍ wa̍ wa̍lta̍ la̍ŋ 
kpo̍u̍ chi᷅la̍ŋ ni̍. 

Ko̍lo̍ni̍kō Tāso̍o̍ 27 

A̍ ku̍ndālā pūa̍a̍ chɔū̄wa̍ ndu̍yɛ ̍a̍ wānāa̍ wa̍ wa̍lta̍ lēlɛŋ̄nda̍ŋ chīla̍ŋ nda̍ o̍kɔɔ̄ ̄
1Wānāa̍ wa̍ bōlīī lāyu̍ŋgu̍e̍i̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍, a̍ pūa̍a̍ chɔ̄ūwāa̍ wa̍ bōlle̍ 
le̍ wāa̍la̍ŋ a̍ kɛ̄mɛ̄la̍ŋ nda̍, a̍ pūa̍a̍ ndāa̍ chɔ̄ūwāa̍ wa̍ māsā bɛ̍ndōo̍ wa̍llo̍ o̍ bā 
bɛ̄ŋgu̍ wa̍, ā wa̍ ā pīɔ̄ūwāā a̍ ku̍ndāla̍ŋ kpɛ̍ kpɛ̍, le̍ wa̍li̍ lēlɛ̄ŋndo̍ to̍sāa̍ a̍ pāŋgu̍ŋ 
yɛ̍ yi̍ɔ̍ɔ̍ŋ o̍ wɔ̄sīo̍o̍ ni᷄ŋ. Ndu̍yɛ̍ ku̍ndā o̍ ku̍nda̍ pūa̍a̍ chɔ̄ūwa̍ ā wa̍ wāa̍la̍ŋ bi̍dīi̍ŋ a̍ 
lā hīɔ̍ɔ̍lu̍ (24,000). Wānāa̍ wa̍ ku̍ndālā lāŋ chīla̍ŋ nda̍, nda̍ chō ha̍ā ni̍. 

2Cha̍si̍ɔ̍bīām, po̍ Sa̍bi̍dīɛ̄ɛ̄ wo̍, ndu̍ wa̍ ku̍ndā tāso̍o̍ chīla̍ŋ le̍ pāŋgi̍i̍ ta̍se̍i̍ ni̍. O̍ 
ku̍ndā ndɔ̄ɔ̍ chōo̍ pūa̍a̍ chɔ̄ūwa̍ ā wa̍ wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

3Cha̍si̍ɔ̍bīām ko̍ŋ yɛ̍, o̍ pūlāle̍ Pɛ̍lu̍ɛ̍sī le̍ŋ chōo̍ ndu̍ o̍o̍ fu̍la̍ ni̍. Ndu̍ wa̍ vɛ̄lɛ̄ pūa̍a̍ 
chɔ̄ūwāa̍ wa̍ wa̍llo̍ māsāa̍ o̍ bā bɛ̍ŋgu̍ le̍ pāŋgi̍i̍ tāse̍i̍ ke̍ŋ nda̍ chīla̍ŋ ni̍. 

4O̍ ko̍ŋ kɔ̍ɔ̍lī, Dōda̍yī, fūlāa̍ o̍ pūlāle̍ A̍ho̍hīle̍ŋ chōo̍, ndu̍ wa̍ pūa̍a̍ chɔ̄ūwa̍ ku̍ndā 
dīi̍ŋ ndɔ̄ɔ̍ bōlle̍ŋ le̍ pāŋgi̍i̍ di̍i̍ŋ ndūɛ̍i̍ ni̍. Wāna̍ wa̍ ndu̍ īkɛ̄i̍ yo̍ wa̍ Mi̍ki̍lɔ̍tī ni̍. Ndu̍ 
bɛ̍ɛ̍ o̍ ku̍ndā ndɔ̄ɔ̍ chōo̍, pūa̍a̍ chɔ̄ūwa̍ wa̍ wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

5Bɛ̄na̍yā, po̍ Chɛ̄hōwa̍dā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, ndu̍ wa̍ ku̍ndā pūa̍a̍ 
chɔ̄ūwa̍ ō yāa̍ ndɔ̄ɔ̍ bōlle̍ŋ le̍ pāŋgi̍i̍ ya̍a̍ ndūɛ̍i̍ ni̍. O̍ ku̍ndā ndɔ̄ɔ̍ chōo̍ pūa̍a̍ chɔ̄ūwa̍ 
wa̍ wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

6Bɛ̄na̍yā ko̍ŋ, ō wa̍ wāna̍ kpāāyā bɛ̍ndū pūa̍a̍ chɔ̄ūwāā ŋ̄wāŋ be̍le̍-ya̍a̍ wa̍ tɛ̄ɛ̄ŋ, 
ndu̍yɛ̍ nda̍ wa̍ pūa̍a̍ chɔ̄ūwāā ŋ̄wāŋ be̍le̍-ya̍a̍ ka̍ŋ bōlle̍ŋ ni̍. Ndu̍ o̍o̍ ve̍lū pōo̍ 
dīōla̍ŋ āā Āmīsa̍ba̍dī, ndu̍ bɛ̍ɛ̍ bōllē pūa̍a̍ chɔ̄ūwa̍ o̍ wa̍ ni̍. 

7O̍ ko̍ŋ kɔ̍ɔ̍lī, A̍sa̍hɛ̄l, pɔ̄mbɔ̄ɔ̍ Cho̍wa̍bī, ndu̍ wa̍ ku̍ndā hi̍ɔ̍ɔ̍lo̍o̍ bōlle̍ŋ le̍ pāŋgi̍i̍ 
hi̍ɔ̍ɔ̍lu̍e̍i̍ ni̍. Mɛ̄ɛ̍ o̍ fa̍ŋa̍ŋ, mi̍ Sɛ̄bāda̍yā po̍ ndɔ̄ o̍ mi̍i̍ŋgū o̍ fōōfo̍ ndɔ̄ɔ̍. O̍ ku̍ndā ndɔ̄ɔ̍ 
chōo̍ pūa̍a̍ chɔ̄ūwa̍ wa̍ wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

8Sīāmhu̍tī, ndu̍ wa̍ ku̍ndā ŋūɛ̍ɛ̍no̍o̍ bōlle̍ŋ le̍ pāŋgi̍i̍ ŋu̍ɛ̍ɛ̍nu̍e̍i̍ ni̍. O̍ ku̍ndā ndɔ̄ɔ̍ 
chōo̍ pūa̍a̍ chɔ̄ūwa̍ wa̍ wāa̍la̍ŋ bi̍dīi̍ŋ a̍ lā hi̍ɔ̍ɔ̍lu̍ (24,000). 

9I̍lūā, po̍ I̍kɛ̍sīī wo̍, wānā wa̍ā Tɛ̄ko̍wā chīe̍e̍, ndu̍ wa̍ ku̍ndā ŋɔ᷄mpu᷅m ndo̍ bōlle̍ŋ 
le̍ pāŋgi̍i̍ ŋɔ̍mpu᷅m nde̍ ni̍. Ndu̍ bɛ̍ɛ̍ o̍ ku̍ndā ndɔ̄ɔ̍ chōo̍ pūa̍a̍ chɔ̄ūwa̍ wa̍ wāa̍la̍ŋ 
bi̍dīi̍ŋ a̍ lā hīɔ̍ɔ̍lu̍ (24,000). 

10Hɛ̍lɛ̍sī, fūlāa̍ o̍ pūlāle̍ E̍fi̍lūēmnde̍ŋ chōo̍, wānā wāā Pɛ̍lɔ̄ŋ chīe̍e̍, ndu̍ wa̍ ku̍ndā 
ŋɔ᷄mmɛ̍ū wo̍ bōlle̍ŋ le̍ pāŋgi̍i̍ ŋɔ̍mmɛ̍ū ve̍ ni̍. Ndu̍ bɛ̍ɛ̍ o̍ ku̍ndā ndɔ̄ɔ̍ chōo̍, pūa̍a̍ 
chɔ̄ūwa̍ wa̍ wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

11Si̍bɛ̍kāī, fūlāa̍ o̍ pūlāle̍ Sɛ̍lūā le̍ŋ chōo̍, wānā wa̍ā Hu̍sīāā, ndu̍ wa̍ ku̍ndā ŋɔ̄ma̍a̍ 
wo̍ bōlle̍ŋ le̍ pāŋgi̍i̍ ŋɔ̄ma̍a̍ ve̍ ni̍. O̍ ku̍ndā ndɔ̄ɔ̍ chōo̍ pūa̍a̍ chɔ̄ūwa̍ wa̍ wāa̍la̍ŋ 
bi̍dīi̍ŋ a̍ lā hīɔ̍ɔ̍lu̍ (24,000). 

12Ābīɛ̍ɛ̍sā, wānā wa̍ā A̍na̍tɔ̍tī, fūlāa̍ o̍ pūlāle̍ Bɛ̍ŋnja̍mīŋ nde̍ŋ chōo̍, ndu̍ wa̍ ku̍ndā 
ŋɔ̄ma̍hīɔ̍ɔ̍lo̍o̍ bōlle̍ŋ le̍ pāŋgi̍i̍ ŋɔ̍ma̍hīɔ̍ɔ̍lu̍e̍i̍ ni̍. O̍ ku̍ndā chōo̍, pūa̍a̍ chɔ̄ūwa̍ wa̍ 
wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

13Ma̍ha̍lāī, wānā wa̍ā Nɛ̍to̍fā, fūlāa̍ o̍ pūlāle̍ Sɛ̍lūā le̍ŋ chōo̍, ndu̍ wa̍ ku̍ndā tɔ̍ wo̍ 
bōlle̍ŋ le̍ pāŋgi̍i̍ tɔ̍ ve̍ ni̍. Ndu̍ bɛ̍ɛ̍ o̍ ku̍ndā ndɔ̄ɔ̍ chōo̍, pūa̍a̍ chɔ̄ūwa̍ wā wāa̍la̍ŋ 
bi̍dīi̍ŋ a̍ lā hīɔ̍ɔ̍lu̍ (24,000). 

14Bɛ̄na̍yā, wānā wa̍ā Pi̍lu̍a̍tɔ̄ŋ, fūlāa̍ o̍ pūlāle̍ E̍fi̍lūēmnde̍ŋ chōo̍, ndu̍ wa̍ ku̍ndā tɔ̍ 
a̍ ō pīlɔ̍ɔ̍ bōlle̍ŋ le̍ pāŋgi̍i̍ tɔ̍ a̍ īpīlɛ̍i̍ ni̍. O̍ ku̍ndā ndɔ̄ɔ̍ chōo̍ pūa̍a̍ chɔ̄ūwa̍ wa̍ wāa̍la̍ŋ 
bi̍dīi̍ŋ a̍ lā hīɔ̍ɔ̍lu̍ (24,000). 

15Hɛ̄li̍bāā, wānā wa̍ā Nɛ̍to̍fā, fūlāa̍ o̍ pūlāle̍ O̍ti̍nīɛ̄l le̍ŋ chōo̍, ndu̍ wa̍ ku̍ndā tɔ̍ a̍ ō 
dīi̍ŋ ndɔ̄ɔ̍ bōlle̍ŋ le̍ pāŋgi̍i̍ tɔ̍ a̍ mūu̍ŋ nde̍ ni̍. Ndu̍ bɛ̍ɛ̍ o̍ ku̍ndā ndɔ̄ɔ̍ chōo̍, pūa̍a̍ 
chɔ̄ūwa̍ wā wāa̍la̍ŋ bi̍dīi̍ŋ a̍ lā hīɔ̍ɔ̍lu̍ (24,000). 

A̍ wānāa̍ wa̍ yu̍ŋgu̍la̍ yɛ ̍yɛl̍a̍ŋ Is̍ɔl̄ūɛī̄ chīla̍ŋ nda̍ o̍kɔɔ̄̄ 
16-22Wānāa̍ wa̍ yu̍ŋgu̍la̍ŋ I̍sɔ̄lūɛ̄ī chīla̍ŋ nda̍, nda̍ cho̍ ha̍ā ni̍, a̍ yu̍ŋgu̍la̍ nda̍ wa̍ 
chīla̍ŋ nda̍ŋ. Īlīɛ̍ɛ̍sā, po̍ Si̍ki̍lī wo̍, ndu̍ wa̍ yu̍ŋgu̍ Lūbɛ᷅ŋndo̍ chīla̍ŋ ni̍. Sīɛ̄fa̍tīāā, po̍ 
Ma̍a̍kāā wo̍, ndu̍ wa̍ yu̍ŋgu̍ Si̍mīɔ̄ŋ ndo̍ chīla̍ŋ ni̍. Hāsīābi̍yā, po̍ Kɛ̍mūɛ̄l wo̍, ndu̍ 
wa̍ yu̍ŋgu̍ Li̍va̍īyo̍ chīla̍ŋ ni̍, ndu̍yɛ̍ mi̍ Sa̍dɔ̍kī, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, ndu̍ 
wa᷅ wānāa̍ fu̍la̍ o̍ pūlāle̍ E̍lɔ̄ŋ nde̍ŋ chōo̍ wa̍ chīla̍ŋ ni̍. Ɛ̄li̍hū, wānāyɛ̍i̍ Dēēve̍i̍, ndu̍ 
wa̍ yu̍ŋgu̍ Chu̍dā wo̍ chīla̍ŋ ni̍. O̍mi̍lī, po̍ Ma̍i̍kɛ̄l wo̍, ndu̍ wa̍ yu̍ŋgu̍ I̍sa̍a̍kā chīla̍ŋ 
ni̍. Īsīma̍yā, po̍ Ōbāda̍yā wo̍, ndu̍ wa̍ yu̍ŋgu̍ Sɛ̍bu̍lɔ̄ŋ ndo̍ chīla̍ŋ ni̍. Chɛ̄lūīmo̍tī, po̍ 
A̍si̍lūɛ̄ɛ̄ wo̍, ndu̍ wa̍ yu̍ŋgu̍ Nāfi̍ta̍lī wo̍ chīla̍ŋ ni̍. Hōōsi̍a̍ā, po̍ A̍sa̍sīāā wo̍, ndu̍ wa̍ 
yu̍ŋgu̍ E̍fi̍lūēm ndo̍ chīla̍ŋ ni̍. Cho̍wɛ̄ɛ̄, po̍ Pɛ̄da̍a̍yā wo̍, ndu̍ wa̍ yu̍ŋgu̍ Mānāa̍sē 
wo̍ bā pāa̍le̍ŋ lē dēl lo̍ chīla̍ŋ ni̍. I̍dɔ̄ɔ̄, po̍ Sɛ̄kāla̍yā wo̍, ndu̍ wa̍ yu̍ŋgu̍ Mānāa̍sē wa̍ 
bā pāa̍le̍ŋ lē chāŋndo̍ wo̍ chīla̍ŋ ni̍. Cha̍a̍sīɛ̄ɛ̄, po̍ A̍bi̍nā wo̍, ndu̍ wa̍ yu̍ŋgu̍ 
Bɛ̍ŋnja̍mīŋ ndo̍ chīla̍ŋ ni̍. A̍sa̍lūɛ̄ɛ̄l, po̍ Chɛ̄lo̍hām ndo̍, ndu̍ wa̍ yu̍ŋgu̍ Da᷅ŋ ndo̍ 
chīla̍ŋ ni̍. Mɛ̄ɛ̍ bōlīī lāyu̍ŋgu̍e̍i̍ le̍ yu̍ŋgu̍la̍ I̍sɔ̄lūɛ̍i̍la̍ŋ ki̍nɛ̍i̍, ndi̍ wa̍ ke̍ŋ ni̍. 

23Chɔ̄m Dēēve̍ ō chɔ᷄m I̍sɔ̄lūɛ̍i̍ya̍ le̍ mbō sīna̍ mɛ̄ɛ̍ nda̍ chō bōllē pīlɛ̍ yɛ̍ wo̍, wānāa̍ 
chi̍ŋa̍ wɔ̍sīla̍ŋ bi̍dīi̍ŋ te̍ wa̍ ki̍nɛ̍i̍, ō chɔ᷄m ka̍ŋ te̍. Kāni̍ fu̍u̍le̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
chu̍ēl I̍sɔ̄lūɛ̍i̍ya̍ būŋgɛ̄i̍ māā ō chō tōsā mī I̍sɔ̄lūɛ̍i̍ya̍ ā kūi̍, mɛ̄ɛ̍ lōo̍ŋ ŋ̄ chō nu̍a̍ā o̍ 
ha̍la̍a̍ ni᷄ŋ ŋ̄ chu̍ū chɔ᷅m te̍ yɛ̍. 

24Cho̍wa̍bī, ō Dēēve̍ ndu̍ o̍o̍ di̍mu̍l le̍ wāŋnda̍ I̍sɔ̄lūɛ̄ī chɔ̄mndo̍ wo̍, mi̍ ndu̍ o̍o̍ 
ka̍ndū wāŋnda̍ chɔ̄mndo̍ kɛ̍ ō chīi̍ le̍. Kāni̍ fu̍u̍le̍, mi̍ Mɛ̄lɛ̄ka̍ dūāūnu᷄ŋ tu̍mbe̍ mbo̍ 
tūsī nda̍ nyɛ̄ pālāa̍ chōo̍, le̍ mɛ̄ɛ̍ nda̍ kāndu̍ wāŋnda̍ chɔ̄mndo̍ o̍ lɛ̄ŋndē I̍sɔ̄lūɛ̍i̍le̍ŋ 
ni᷄ŋ yɛ̍. Le̍ he̍ī, wānāā Cho̍wa̍bī chɔ̍m ka̍ŋ nda̍ ki̍nɛ̍i̍, ko̍na̍ le̍bo᷅llo̍ a̍ nda̍ o̍kɔ̄ɔ̄, ō cho̍ 
o̍ po̍o̍nyīāā o̍ yāu̍ lāko̍na̍ Māsāa̍ Dēēvi̍o̍o̍ ni᷄ŋ te̍. 

Wānāa̍ wa̍ nyɛm̄ ke᷅ŋ māsā bɛn̍dōo̍ chīla̍ŋ nda̍ 
25-31Wānāa̍ wa̍ nyɛ̄m ke᷅ŋ māsā bɛ̍ndōo̍ chīla̍ŋ nda̍ ki̍nɛ̍i̍, nda̍ cho̍ ha̍ā ni̍, ndu̍yɛ̍ a̍ 
nyɛ̄m yɛ̍ yɛ̍ŋ nda̍ wa̍ chīla̍ŋ ndo̍. A̍si̍ma̍vɛ̄ɛ̄, po̍ A̍dīɛ̄ɛ̄ wo̍, ndu̍ wa̍ fo̍ndāŋndā nda̍ 
a̍a̍ kɛ̍sī nyɛ᷅m māsā bɛ̍ndōo̍ wo̍ŋ chīla̍ŋ ni̍. Chōna̍ta᷅ŋ, po̍ Yūsa̍yā wo̍, ndu̍ wa̍ 
fo̍ndāŋndā nda̍ a̍a̍ kɛ̍sī nyɛ᷅m lēlɛ̄ŋndo̍ŋ o̍ fo̍ndāŋndā yɛ̍ yɛ̍la̍ŋ chīla̍ŋ, o̍ būŋgāŋ 
yɛ̍ yɔ̄ŋ ni᷄ŋ, a̍ o̍ chi̍e̍e̍ŋ bɛ̍ndo̍ŋ ni᷄ŋ, a̍ o̍ sɔ̄ndɔ̄kɔ̍lta̍ŋ, ndu̍yɛ̍ a̍ o̍ fo̍ndāŋndā vīlɛ̄īlā 
nda̍ a̍a̍ mɛ̍ŋgɛ̄lā le̍ ya̍a̍mɔ̍ɔ̍wa̍ la̍ŋ ni̍. Ɛ̄si̍lūī, po̍ Chɛ̍lu̍bī wo̍, ndu̍ wa̍ wa̍lta̍ ŋ̄chīɛ̄ɛ̄lā 
Māsā Bɛ̄ndōo̍ kpo̍u̍ chi᷅la̍ŋ ni̍. Si̍mɛ̄ī, wānā wa̍ā Lu̍a̍mā chīe̍e̍, ndu̍ wa̍ kpe̍le̍la̍ 
yɔ̄mīī mākīle̍pīi̍ya̍ŋ chīla̍ŋ ni̍. Sa̍bi̍dī, wānā wa̍ā Si̍ɛ̍fām, ndu̍ wa̍ chīla̍ŋ le̍ mūɛ̄īmā 
mākīle̍pīi̍ya̍ŋ tōōsīa̍a̍ mā kɛ̄si̍ ma̍ŋ o̍ fo̍ndāŋ kɛ̄sīāā māmūɛ̄īyo̍ ni̍. Bāāl Ha̍nāŋ, 
wānā wa̍ā Kɛ̍dɛ̄ɛ̄, ndu̍ wa̍ chīla̍ŋ le̍ yɔ̄mīī ɔ̄li̍fīi̍ ve̍, a̍ yɔ̄mīī si̍ka̍mɔ̄ɔ̄ ve̍ o̍ pēmbu᷄ŋ 
wa̍ bā pāa̍le̍ŋ lē dēllo̍ wo̍ŋ bɛ̄ŋgu̍ ni̍. Cho̍wa̍sī, ndu̍ wa̍ fo̍ndāŋ nda̍ a̍a̍ kɛ̍sī chūɛ̄īmā 
ɔ̄li̍fīi̍ wa̍ŋ ndo̍ chīla̍ŋ ni̍. Si̍tu̍lūāī, wānā wa̍ā Si̍a̍lɔ̄ŋ, ndu̍ wa̍ nāūwāā Māsā Bɛ̍ndōo̍, 
a̍ wa̍ o̍ fo̍ndāŋ māndāā lānāūwo̍ Si̍a̍lɔ̄ŋ chīla̍ŋ ni̍. Si̍a̍fa̍tī, po̍ A̍ A̍di̍lāī yo̍, ndu̍ wa̍ 
nāūwāā māsā bɛ̍ndōo̍, a̍ wa̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ nda̍ chīla̍ŋ ni̍. 
O̍bīīl Īsīmāla̍i̍tīi̍nɔ̄ɔ̍, ndu̍ wa̍ Nyɔ̍mi̍a̍a̍ ki̍nɛ̍i̍ chīla̍ŋ ni̍. Chɛ̄da̍yāā, wānā wa̍ā 
Mɛ̄lo̍nɔ̍tī chīe̍e̍, ndu̍ wa̍ sōfɛ̍li̍a̍a̍ ki̍nɛ̍i̍ chīla̍ŋ ni̍. Cha̍si̍sī, Hākīi̍lu̍a̍i̍tīi̍nɔ̍, ndu̍ wa̍ sāa̍ 
ki̍nɛ̍i̍ a̍ chūīŋnda̍ chīla̍ŋ ni̍. Mɛ̄ɛ̍ wānāa̍ wa̍ nyɛ̄m ke᷅ŋ māsā bɛ̍ndōo̍ chīla̍ŋ nda̍ 

ki̍nɛ̍i̍, nda̍ wa̍ ka̍ŋ ni̍. Wāŋnda̍ ha̍ā nyɛ̄ o̍ nyɛ̄ Māsā Bɛ̍ndōo̍ Dēēve̍ ndu̍ o̍o̍ nɔ̍, nda̍ 
wa̍ mu̍ŋ hɔ̄lte̍ŋ chōo̍ ni̍. 

A̍ wānāā sīlāa̍ Dēēve̍ wa̍ o̍kɔɔ̄ ̄
32Dēēve̍ bōm ndɔ̄ ndu̍ yɔ̍nūŋ māā Chōna̍ta᷅ŋ ni̍, wānā si̍lāa̍ Dēēvi̍o̍o̍ ō pīlɛ̍ o̍ wa̍ ni̍. 
Ō wa̍ wāna̍ tāāsi̍, ndu̍yɛ̍ wāna̍ ndu̍ o̍o̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍ la̍ŋ ndo̍ o̍ wa̍ 
ni̍. Chōna̍ta᷅ŋ ko̍ŋ ni̍, a̍ Chɛ̍yɛ̄ɛ̄, po̍ Hākīmɔ̍nī wo̍, nda̍ wa̍ ti̍chɛ̄i̍ya̍ le̍ pūa̍a̍ Dēēve̍ 
ve̍lū wa̍ pɛ̄ɛ̄kōo̍ ni̍. 

33O̍ ko̍ŋ kɔ̍ɔ̍lī, Āhīto̍fɛ̄l bɛ̍ɛ̍ wānā si̍lāa̍ o̍ wa̍ le̍ Māsā Bɛ̍ndōo̍ ni̍. O̍ ko̍ŋ kɔ̍ɔ̍lī, Hu̍sāī, 
wānā wa̍ā A̍ki̍tīī, ndu̍ ndi̍a̍a̍mɔ̍ɔ̍ Māsā Bɛ̄ndōo̍ Dēēvi̍o̍o̍ o̍ wa̍ ni̍. 

34Mɛ̄ɛ̍ Āhīto̍fɛ̄l o̍ fa̍ŋa̍ŋ, mi̍ Chɛ̄hōwa̍dā po̍ Bɛ̄na̍yā wo̍, Ābīa̍a̍tā a̍ mi̍i̍ŋgū o̍ fōōfo̍ 
ndɔ̄ɔ̍. Mi̍ Cho̍wa̍bī ndu̍ wa̍ pūa̍a̍ chɔ̄ūwāa̍ Māsāa̍ Dēēvi̍a̍a̍ bōlle̍ŋ. 

Ko̍lo̍ni̍kō Tāso̍o̍ 28 

Kɛɛ̄s̄īāālā Dēēve̍ kɛɛ̄s̄ia̍̍a̍, mbo̍ kē Sɔl̍ɔm̍ɔŋ̄ po̍ ndɔ ̄le̍ chīɛi̍ ̍Mɛl̄ɛk̄a̍a̍ tāŋgūllo̍ la̍ŋ 
1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ o̍ ve̍e̍lū wānāā bɛ̄ndūa̍a̍ I̍sɔ̄lūɛ̄ī kpo̍u̍, a̍ bōlīī 
lāyu̍ŋgu̍e̍i̍, a̍ wānāā ku̍ndālā yɛ̍ yi̍a̍a̍ wa̍ māsā bɛ̍ndōo̍ wa̍llo̍ o̍ bā bɛ̄ŋgu̍ wa̍, a̍ 
wānāa̍ wa̍ so̍vɛ̄i̍ya̍ wāa̍la̍ŋ a̍ kɛ̄mɛ̄la̍ŋ bōllē wa̍, a̍ wānāa̍ wa̍ chīla̍ŋ le̍ nyɛ̄m ke᷅ŋ 
māsā bɛ̍ndōo̍, a̍ chɔ̄lūāā ndūa̍a̍, lātūlu̍ a̍ wānāā bɛ̄ndūa̍a̍ wa̍ chīɛ̄ī lēmāsāa̍ chīla̍ŋ 
nda̍, a̍ so̍vɛ̄i̍ya̍a̍ lēbōlla̍, a̍ so̍vɛ̄i̍ya̍a̍ kɔ̄l sīmūlāa̍ kpo̍u̍, le̍ mā chūūŋgi̍āŋ 
Chūlu̍sɛ̄lɛ̄m. 

2Mɛ̄ɛ̍ wāŋnda̍ chūūŋgi̍āŋ kpo̍u̍, mi̍ māsā bɛ̍ndōo̍ Dēēve̍ o̍ cha᷄ŋ mbo̍ sīm, mbo̍ 
dīmī āā, “Wānāā nīa̍a̍ a̍ wānāya᷅ŋ nu᷄ŋ fa̍ū lā ya᷄ŋ ya̍ nīla̍ŋ. Ya̍ i̍i̍ kɛ̍ɛ̍si̍a̍a̍ le̍ chīɛ̄īyo̍ 
tāŋgūllo̍ le̍ kɔ̍fu̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ kɛ̄sīo̍o̍ lēni᷄ŋ. O̍ ko̍ŋ kɔ̍ɔ̍lī, le̍ mī Mɛ̄lɛ̄ka̍ 
nāa̍, ō nɔ̄ nāa̍ o̍ kɛ̍sī pe̍lo᷄ŋ nda̍. Ndu̍yɛ̍ mi̍ i̍ chu̍u̍ŋgīāā nyɛ̄m tāŋgūla᷄ŋ nāa̍ pi᷅lɛ̍ le̍ 
chīɛ̄ī kōŋ tāŋgūllo̍. 

3Kɛ̍, mi̍ Mɛ̄lɛ̄ka̍ dīmūl la̍ māā, ō cho̍ nu᷅m te̍ cho̍ ya̍ chīɛ̄īyo̍ tēŋgūl te̍, kāni̍ fu̍u̍le̍ 
ku̍u̍ba̍nɔ̍ chɔ̄ūwo̍ ŋ̄ chō ni̍, ndu̍yɛ̍ a̍ di̍u̍ bɔ̄ɔ̍ wa᷅ŋndā chīe̍e̍ya̍. 

4Kɛ̍, a̍ ko̍ŋ fa̍ū, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō hɛ̄lī ya̍ yu̍ŋgu̍ fi̍nyā nūu̍ tɛ̄ɛ̄ŋ 
mbo̍ chūēl la̍ ībūŋgā māā māsāle̍ŋ I̍sɔ̄lūɛ̄ī lē chō wa̍ o̍ pūlāle̍ nīle̍ŋ chōo̍ le̍ fɛ̍ɛ̍ŋ a̍ 
fɛ̍ɛ̍ŋ. Yu̍ŋgu̍la̍ŋ I̍sɔ̄lūɛ̄ī tɛ̍ɛ̄ŋ kpo̍u̍, mbo̍ hɛ̄lī yu̍ŋgu̍ Chu̍dā wo̍, yu̍ŋgu̍ fi̍nyā nūu̍ le̍ 
mbō wa̍ yu̍ŋgu̍ lēmāsāa̍ I̍sɔ̄lūɛ̄ī. Ndu̍yɛ̍ o̍ pūa̍a̍ fi̍nyā nūu̍ ō vēlū wa̍ tɛ̄ɛ̄ŋ, mbo̍ chā 
ya̍ nyīnā mbo̍ sīīŋgūū ya̍ māsā bɛ̍ndōo̍ I̍sɔ̄lūɛ̄ī chōo̍ kpo̍u̍. 

5Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ vi̍a̍lū pūa̍a̍ ta̍u̍. O̍ pūa̍a̍ o̍ ke̍ ya̍ wa̍ tɛ̄ɛ̄ŋ, mbo̍ 
hɛ̄lī Sɔ̍lɔ̍mɔ̄ŋ po̍ nī le̍ mbō mīīŋgu̍ o̍ kpe̍ŋgbe̍i̍ lēmāsā Mɛ̄lɛ̄ka̍ Ya̍a̍wɛ̄ɛ̄ wo̍ chōo̍, 
mbō wa̍ māsāa̍ I̍sɔ̄lūɛ̄ī chōo̍ kpo̍u̍.” 

6O̍ ko̍ŋ kɔ̍ɔ̍lī, “Mbo̍ dīmūl la̍ āā, ‘Sɔ̍lɔ̍mɔ̄ŋ po̍ nu̍m ndu̍ cho̍ chīɛ̄ī nūu̍ a̍ la̍u̍ ba̍lu̍ 
chīɛ̍i̍ Mɛ̄lɛ̄ka̍a̍ wō tāŋgūl ni̍. Kāni̍ fo̍ndōle̍, I̍ hɛ̍li̍ ndu̍ le̍ mbō sīmnu᷄ŋ po̍ nī, ndu̍yɛ̍ 
mī ya̍ I̍ wa̍ fi̍nyā ndɔ̄. 

7Tē ō hīōū lāchī a̍ nyɛ̄ ya̍ di̍mu̍l ndu̍ wo̍ tōsāa̍ pɛ̍, a̍ pɛ̄ɛ̄kūlā nīla̍ŋ chūa̍a̍ mɛ̄ɛ̍ o̍ cho̍ 
tōsāa̍ nu̍a̍ā yɛ̍ pɛ̍, I̍ to̍sa̍ mi̍ māsāle̍ ndɔ̄ le̍ŋ lē si᷄m le̍ fɛ̍ɛ̍ŋ a̍ fɛ̍ɛ̍ŋ.’” 

8Mi̍ Dēēve̍ hīāū lāchī a̍ sūɛ̍i̍ mbo̍ dīmī āā, “Le̍la̍ŋ wānāā nīa̍a̍, nya̍ wāŋnda̍ I̍sɔ̄lūɛ̄ī 
kpo̍u̍, nya̍ si᷅m ha̍ā Mɛ̄lɛ̄ka̍ o̍ hɔ̄l la̍, nya̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍, Mɛ̄lɛ̄ka̍ wa̍ māā 
se̍ī nāā. I̍ di̍mu̍l nya̍ pāa̍le̍ hāūle̍ŋ nde᷅ŋ māā lā mānda̍ŋ mī lā tōsa̍ nyɛ̄ o̍ nyɛ̄ sāwāla̍ 
Mɛ̄lɛ̄ka̍ Ya̍a̍wɛ̄ɛ̄ la̍ŋ lā dīmī, Mɛ̄lɛ̄ka̍ nāa̍. Ko̍ŋ to̍sā ni̍ mī lɛ̄ŋndē kɛ̄ndɛ̄le̍ŋ nde᷅ŋ lē 
hīōū lāchī a̍ wāa̍ le̍ nya̍, ndu̍yɛ̍ mī chūāā nyāa̍ ā hu̍ŋ lo̍ō le̍ŋ le̍ fɛ̍ɛ̍ŋ a̍ fɛ̍ɛ̍ŋ.” 

9O̍ ko̍ŋ kɔ̍ɔ̍lī mbo̍ dīmūl Sɔ̍lɔ̍mɔ̄ŋ āā, “Po̍ nūu̍, si̍na̍ Mɛ̄lɛ̄ka̍ fi̍nyā nūm ndo̍, ndu̍yɛ̍ 
mā sa̍a̍ŋgi̍a̍l ndu̍ a̍ kɔ̄l nūmndo̍, ndu̍yɛ̍ a̍ yīya᷄ŋ nu̍mndo̍. Kāni̍ fu̍u̍le̍, Mɛ̄lɛ̄ka̍ 
Ya̍a̍wɛ̄ɛ̄ ndu̍ to̍fā o̍ kɔ̄l tā wāŋndā chīe̍e̍ya̍ ni᷄ŋ mbō sīna̍ tūūlā ndāla̍ŋ a̍ yīya᷄ŋnda̍ 
ndāla̍ŋ ni̍. Le̍la̍ŋ tē a̍ nu̍u̍vi̍a̍a̍ ndu̍ pɛ̍, ā chō ndu̍ sāālɔ᷄ŋ. Kɛ̍ tē a̍ kɛ̍ɛ̍ ndu̍ pɛ̍, ndu̍ 
bɛ̍ɛ̍ ō kɛ̄ɛ̍ nu̍m le̍ fɛ̍ɛ̍ŋ a̍ fɛ̍ɛ̍ŋ. 

10Le̍la̍ŋ, si̍mu̍l kɔ̄l lo̍ mā to̍sa̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ dīmu̍l nu̍m ndo̍. O̍ hɛ̄li̍ nu̍m le̍ 
mā tāŋgu̍l chīɛ̄ī ndɔ̄ɔ̍. Le̍la̍ŋ wa̍ a̍ dīāllūŋ kālā mā ta̍ŋgu̍l ndu̍.” 

11Mɛ̄ɛ̍ Dēēve̍ chīi̍ sūɛ̍i̍, mbo̍ chūā yāu̍ ndu̍ o̍o̍ nɔ̍ tūūlā tāŋgūl chīɛ̍i̍ Mɛ̄lɛ̄ka̍a̍ le̍chōo̍ 
wo̍, mbo̍ kē Sɔ̍lɔ̍mɔ̄ŋ po̍ ndɔ̄. O̍ yāu̍wo̍ ho̍ō chōo̍, ma̍ tūūlīāā kpɛ̍ kpɛ̍ mɛ̄ɛ̍ nda̍ a̍a̍ 
nɔ̍ le̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍ yɛ̍, ma̍ tūūlīāā mɛ̄ɛ̍ nda̍ a̍a̍ nɔ̍ le̍ lu̍mūi̍la̍ wa̍ le̍ 
nyɔ̄ɔ̍ŋ kɛ̄sīo̍o̍ la̍ŋ a̍ lu̍mūi̍la̍ŋ lā pīlɛ̍ la̍ŋ tāŋgūllo̍ yɛ̍, ndu̍yɛ̍ a̍ fo̍ndāŋ dīāndāa̍ hi̍o̍ū 
kpo̍u̍ wo̍, nāa̍ kpe̍ŋgbe̍i̍ īnyīɛ̍ɛ̍yo̍ ndu̍ o̍o̍ nɔ̍ le̍ wāa̍ wa̍. 

12O̍ ko̍ŋ kɔ̍ɔ̍lī, mbo̍ kē ndu̍ vɛ̄lɛ̄ tūūla̍ŋ le̍ sāāsa̍ ba̍lu̍ la̍ū chīɛ̍i̍ Mɛ̄lɛ̄ka̍a̍ wo̍, a̍ la̍ū 
kōŋ, a̍ lu̍mūi̍la̍ wa̍ le̍ nyɔ̄ɔ̍ŋ o̍ chīɛ̍i̍ Mɛ̄lɛ̄ka̍a̍ kɛ̄sīo̍o̍ la̍ŋ tāŋgūllo̍, ndu̍yɛ̍ a̍ 
fo̍ndāŋnda̍ wa̍ le̍ nyɛ̄m nda̍ a̍a̍ yɔ̍ŋgu̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ŋ kɛ̄sīo̍o̍ la̍ŋ. 

13O̍ ko̍ŋ kɔ̍ɔ̍lī, mbo̍ kē ndu̍ vɛ̄lɛ̄ tūūla̍ŋ le̍ wānāā sōlīāā lāsa̍lāa̍, a̍ Li̍va̍īya̍ pīɔ̄ūwo̍ a̍ 
ku̍ndāla̍ŋ, le̍ wa̍lta̍ wa̍ o̍ chīɛ̍i̍ Mɛ̄lɛ̄ka̍a̍ la̍ŋ tōsāa̍ ndu̍yɛ̍ a̍ le̍ nyɛ̄m lāāndu᷄ŋ wa̍ lo̍ŋ 
ndo̍ŋ māndāa̍. 

14O̍ ko̍ŋ kɔ̍ɔ̍lī, mbo̍ chɔ̄m vɛ̄lɛ̄ Sɔ̍lɔ̍mɔ̄ŋ mɛ̄ɛ̍ kpɛ̍ ko̍o̍līi̍yo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ 
nyɛ̄m lāāndu᷄ŋ nɔ̍ le̍ wāa̍ o̍ chīɛ̍i̍ Mɛ̄lɛ̄ka̍a̍ le̍ kpe̍ku̍ Mɛ̄lɛ̄ka̍a̍ wo̍ŋ tōōsīa̍a̍ yɛ̍, a̍ mɛ̄ɛ̍ 
kpɛ̍ ka̍ni̍ŋ hu̍mbo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ nyɛ̄m lāāndu᷄ŋ nɔ̍ le̍ wāa̍ o̍ chīɛ̍i̍ 
Mɛ̄lɛ̄ka̍a̍ le̍ kpe̍ku̍ Mɛ̄lɛ̄ka̍a̍ wo̍ŋ tōōsīa̍a̍ yɛ̍. 

15O̍ ko̍ŋ kɔ̍ɔ̍lī, mbo̍ chɔ̄m vɛ̄lɛ̄ mɛ̄ɛ̍ kpɛ̍ ko̍o̍līi̍yo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ nyɛ̄ 
kɛ̄sīāālā la̍mūi̍ ŋ̄ko̍o̍līi̍yo̍ tōōsīa̍a̍ a̍ la̍mbūi̍la̍ ndɔ̄la̍ŋ yɛ̍, ndu̍yɛ̍ a̍ mɛ̄ɛ̍ kpɛ̍ ka̍ni̍ŋ 
hu̍mbo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ nyɛ̄ kɛ̄sīāālā la̍mūi̍ ka̍ni̍i̍ hu̍mbōo̍ tōōsīa̍a̍ a̍ 
la̍mbūi̍la̍ ndɔ̄la̍ŋ yɛ̍. Nyɛ̄lā kɛ̄sīāālā la̍mūi̍la̍ŋ nda᷅ŋ, ō kɛ᷅ o̍ kɛ᷅ mbo̍ chɔ̄m mɛ̄ɛ̍ nda̍ 
a̍a̍ nɔ̍ le̍ kpe̍ko̍o̍ sōlīo̍o̍ a̍ ndu̍ yɛ̍. 

16Mbo̍ chɔ̄m mɛ̄ɛ̍ kpɛ̍ ko̍o̍līi̍yo̍ŋ ŋ̄ nɔ̄ mī ŋ̄ wa̍ lūsu̍llo̍, le̍ ti̍bīi̍ ŋ̄ko̍o̍līi̍ wa̍ le̍ bēe̍dīi̍yo̍ 
wa᷅ o̍ yɔ̍ŋga᷄ŋ o̍ Mɛ̄lɛ̄ka̍ lo̍ wo̍ kɛ̄sīo̍o̍ lēchōo̍ wo̍ tōōsīa̍a̍ yɛ̍, ndu̍yɛ̍ a̍ mɛ̄ɛ̍ kpɛ̍ ka̍ni̍ŋ 
hu̍mbo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ ti̍bīi̍la̍ ka̍ni̍i̍ hu̍mbūla̍ŋ tōōsīa̍a̍ yɛ̍. 

17O̍ ko̍ŋ kɔ̍ɔ̍lī, mbo̍ chɔ̄m vɛ̄lɛ̄ Sɔ̍lɔ̍mɔ̄ŋ mɛ̄ɛ̍ kpɛ̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ ŋ̄ nɔ̄ mī ŋ̄ 
wa̍ lūsu̍llo̍ le̍ chūlā sa̍ŋgi̍la̍ŋ, a̍ hɛ̄ŋgɛ̍i̍la̍ pɔ̍mbɔ̄la̍ŋ, a̍ kpɛ̍ɛ̍nɛ̍ŋ ŋ̄ko̍o̍līi̍yo̍ŋ tōōsīa̍a̍ 
yɛ̍, ndu̍yɛ̍ a̍ mɛ̄ɛ̍ kpɛ̍ ko̍o̍līi̍yo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ hɛ̄ŋgɛ̍i̍la̍ ŋ̄ko̍o̍līi̍la̍ŋ ō kɛ᷅ o̍ 
kɛ᷅ tōōsīa̍a̍ yɛ̍, ndu̍yɛ̍ vɛ̍lɛ̄ a̍ mɛ̄ɛ̍ kpɛ̍ ka̍ni̍ŋ hu̍mbo᷄ŋ ŋ̄ nɔ̄ mī ŋ̄ wa̍ lūsu̍llo̍ le̍ 
hɛ̄ŋgɛ̍i̍la̍ ka̍ni̍i̍ hu̍mbūla̍ŋ ō kɛ᷅ o̍ kɛ᷅ tōōsīa̍a̍ yɛ̍. 

18O̍ mɛ̄ɛ̄lu̍la̍ŋ kpɔ̍ŋ, mbo̍ chɔ̄m ndu̍ mɛ̄ɛ̍ kpɛ̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ ŋ̄ nɔ̄ mī ŋ̄ wa̍ 
lūsu̍llo̍ le̍ ma̍āŋ nda̍ lūām nyɛ᷅m chūŋ kɛ̄ndɔ᷄ŋ lēchōo̍ wo̍ tōōsīa̍a̍ yɛ̍. O̍ ko̍ŋ kɔ̍ɔ̍lī, 
mbo̍ chɔ̄m ndu̍ vɛ̄lɛ̄ mɛ̄ɛ̍ kpɛ̍ ko̍o̍līi̍yo̍ŋ ŋ̄ nɔ̄ mī ŋ̄ wa̍ lūsu̍llo̍ le̍ nyāā lākūmba᷅ŋnda̍ 
tōōsīa̍a̍ yɛ̍, nyāā lākūmba᷅ŋāā kūmba᷅ŋndā ndāla̍ŋ lā nɔ̄ mī lā wa̍ lā pɛ̄ɛ̄ŋgāā o̍ kɔ̍fū 
kpe̍ma̍ Mɛ̄lɛ̄ka̍a̍ chōo̍ wa̍. 

19Mi̍ Māsā Bɛ̍ndōo̍ Dēēve̍ lo᷅ o̍ ko̍ŋ mbo̍ dīmūl Sɔ̍lɔ̍mɔ̄ŋ po̍ ndɔ̄ āā, “Nyɛ̄ o̍ nyɛ̄ ya̍ I̍ 
ke̍ nu̍m mbo̍ wā ō tūūlīāā o̍ yāu̍ chōo̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ chɔ̍m ya̍ ni̍ māā I̍ 
tu̍u̍li̍a̍a̍ ndu̍ le̍nde̍.” 

20O̍ ko̍ŋ kɔ̍ɔ̍lī, mi̍ Dēēve̍ dīmūl Sɔ̍lɔ̍mɔ̄ŋ āā, “Wa̍ a̍ dīāllūŋ kālā, mā nɔ̄ kɔ̄l sīmūlāa̍, 
mā to̍sa̍ wa̍llo̍ ho̍ō. Yɔ̍ŋ īsīōōŋ kɛ̄lɛ̄ŋgāā mī kɔ̄l hīīlu̍ŋ nu̍m te̍. Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nūu̍, ō chō a̍ nūm la̍tu̍lu̍ ha̍a̍a̍ mī chīɛ̍i̍ Mɛ̄lɛ̄ka̍a̍ ho̍ō ō chūū tāŋgūl. Ndu̍yɛ̍ 
ō cho̍ nu̍m hūī le̍, kɛ̄lɛ̄ŋgāā mbō kɛ̄ɛ̍ nu̍m. 

21Le̍la̍ŋ, wānāa̍ sōlīāā lāsa̍lāa̍ ni̍, a̍ Li̍va̍īya̍, nda̍ fa̍ū ā chō wā wa̍llo̍ o̍ chīɛ̍i̍ Mɛ̄lɛ̄ka̍a̍ 
ni᷄ŋ. Ndu̍yɛ̍ a̍ nɔ̍ tāāsi̍o̍o̍ le̍ wa̍lta̍ yɛ̍ yɛ̍la̍ŋ tōsāa̍ wa̍ ā wā ni̍ŋ a̍ yēēmɛ̍i̍ ta̍u̍ le̍ nu̍m 
tāŋgūllo̍ ho̍ō mālāa̍. Ndu̍yɛ̍ wānāā bɛ̄ndūa̍a̍ a̍ wāŋnda̍ kpo̍u̍, a̍ tūɛ̄ī ni̍ŋ nu̍m di̍ōm, 
ndu̍yɛ̍ mā wa̍ nu̍m o̍ bā bɛ̄ŋgu̍.” 

Ko̍lo̍ni̍kō Tāso̍o̍ 29 

Kēlā wāŋnda̍ yɔŋ̄gu̍ le̍ chīɛi̍ ̍Mɛl̄ɛk̄a̍a̍ tāŋgūllo̍ la̍ŋ 
1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Dēēve̍ ō di̍mūl I̍sɔ̄lūɛ̍i̍ya̍a̍ chu̍u̍ŋgi̍āŋ na̍a̍ pi᷅lɛ̍ wa̍ 
kpo̍u̍ āā, “Sɔ̍lɔ̍mɔ̄ŋ po̍ ni̍, Mɛ̄lɛ̄ka̍ hɛ̄li̍ ndu̍ kɛ̍, ō chō wɔ̄ chūāāmbɔ̄, ndu̍yɛ̍ ō nɔ̍ wɔ̍ 
ta̍āsi̍ bɔ̍ɔ̍ le̍. Wa̍li̍ o̍ nɔ̍ le̍ tōsāa̍ wo̍ ō chō bɔ̄ɔ̍. Ndu̍yɛ̍ chīɛ̄ī lēmāsā o̍ cho̍ hūnɔ̄ɔ̄ 
tāŋgūllo̍, ō cho̍ wa̍ le̍ wāna̍ chīe̍e̍ le̍, le̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ ni̍. 

2Le̍la̍ŋ, I̍ chu̍u̍ŋgi̍a̍a̍ nyɛ̄m tāŋgūla᷄ŋ nāa̍ pi᷅lɛ̍ le̍ chīɛ̍i̍ Mɛ̄lɛ̄ka̍ nūu̍ tāŋgūllo̍. I̍ 
chu̍u̍ŋgi̍a̍a̍ ko̍o̍līi̍yo̍ŋ le̍ nyɛ̍m nɔ̍ mī ŋ̄ wa̍ ŋ̄ tōōsīa̍ŋ a̍ ko̍o̍līi̍yo̍ŋ ndo̍ŋ tōōsīa̍a̍, mi̍ 
chu̍u̍ŋgīāā ka̍ni̍ŋ hu̍mbo᷄ŋ le̍ nyɛ̍m nɔ̍ mī ŋ̄ wa̍ ŋ̄ tōōsīa̍ŋ a̍ ka̍ni̍ŋ hu̍mbo᷄ŋ ndo̍ŋ, a̍ 
chīli̍ŋu̍ŋ būlɔ᷄ŋsīi̍yo̍ŋ, le̍ nyɛ̍m nɔ̍ mī ŋ̄ wa̍ ŋ̄ tōōsīāā a̍ chīli̍ŋu̍ŋ būlɔ̍ŋsīi̍yo̍ŋ ndo̍ŋ, 
a̍ chīli̍ŋndo̍ŋ le̍ nyɛ̍m nɔ̍ mī ŋ̄ wa̍ ŋ̄ tōōsīāā a̍ chīli̍ŋndo̍ŋ ndo̍ŋ, a̍ yɔ̄mnde̍, le̍ nyɛ̍m 
nɔ̍ mī ŋ̄ wa̍ ŋ̄ tōōsīāā a̍ yɔ̄mnde̍ wo̍ŋ. Ndu̍yɛ̍ mi̍ chu̍u̍ŋgīāā vɛ̄lɛ̄ pōūtā ba̍ā kālālā 
yɛ̍ yɛ̍la̍ che̍le̍ŋ, ɔ̍nɛ̍sī, a̍ Tu̍ku̍ɛ̍i̍sī, a̍ pōūtā ba̍ā kālāla̍ nɔ̍ kɔ̄ɔ̍le̍ yɛ̍ yɛ̍ le̍ŋ nda̍ŋ, a̍ 
pōūtā ba̍ā kālālā yɛ̍ yɛ̍la̍ che̍le̍ŋ kpo̍u̍, a̍ ma̍bōi̍la̍ŋ. 

3Ō fūla̍ wɔ̍ bɛ̍ɛ̍ o̍ nyɛ̄m ya̍ I̍ chu̍u̍ŋgi̍a̍a̍ mu᷅ŋ ndo̍ŋ kɔ̍ɔ̍lī, ko̍o̍līi̍yo̍ŋ, a̍ ka̍ni̍ŋ hu̍mbū 
ya̍ pi̍la̍ I̍ nɔ̍ wo̍ŋ, mi̍ I̍ yɔ̍ŋgū ŋ̄ ti᷄ŋ le̍ kāālāa̍ chɔ̄mndo̍ le̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍. 

4Mi̍ yɔ̍ŋgū ko̍o̍līi̍ŋ di̍a̍nda᷄ŋ ŋ̄ nda̍ tōōsi̍a̍a̍ a̍ O̍fɛ̄ɛ̄ wo̍ŋ, pa᷅ŋnda̍ŋ wāa̍la̍ŋ lā yāa̍ 
(3,000) a̍ ka̍ni̍ŋ hu̍mbo᷄ŋ ŋ̄ dīānda᷄ŋ, pa᷅ŋnda̍ŋ wāa̍la̍ŋ lā ŋɔ᷄mmɛ̍ū (7,000) ŋ̄ nda̍ 
tōōsi̍a̍a̍ a̍ O̍fɛ̄ɛ̄ wo̍ŋ le̍ mā tēēŋgi̍a̍a̍ mu̍ŋ, mā sūū mu̍ŋ o̍ chīɛ̍i̍ Mɛ̄lɛ̄ka̍a̍ le̍ ndu̍ 
nɛ̄ŋīo̍o̍. 

5Ndu̍yɛ̍ vɛ̄lɛ̄, le̍ mī wānāa̍ cha̍ā nyɔ̍ɔ̍ŋ tōōsīa̍a̍ a̍ lābā wa̍ ā tōōsi̍a̍a̍ nyɛ̍m nɔ̍ le̍ wāa̍ 
a̍ ko̍o̍līi̍yo̍ŋ ndo̍ŋ, a̍ ko̍o̍līi̍yo̍ŋ, mā tōōsi̍a̍a̍ vɛ̄lɛ̄ nyɛ̍m nɔ̍ le̍ wa̍a̍ a̍ ka̍ni̍ŋ hu̍mbo᷄ŋ 
ndo̍ŋ, a̍ ka̍ni̍ŋ hu̍mbo᷄ŋ.” O̍ ko̍ŋ kɔ̍ɔ̍lī, mi̍ Dēēve̍ nyu̍na̍ āā, “Ō fāŋa̍ŋ o̍ ya̍ kɔ̍ɔ̍lī, wānā 
che᷅le̍ŋ o̍ cho̍ na̍nu᷄ŋ mbō nɔ̍ yēēmɛ̍i̍ mbō ke̍ Mɛ̄lɛ̄ka̍ Ya̍a̍wɛ̄ɛ̄ a̍ kɔ̄l ndɔ̄ɔ̍ kpo̍u̍ pa̍a̍le̍ 
hāūle̍ŋ nde᷅ŋ?” 

6Mɛ̄ɛ̍ Dēēve̍ o̍ chi̍i̍ sūɛ̍i̍, mi̍ wānāa̍ wa̍ bōlle̍ o̍ yu̍ŋgu̍la̍ fi̍nyāā nda̍ a̍a̍ chōo̍ wa̍, a̍ 
wānāa̍ wa̍ yu̍ŋgu̍la̍ŋ I̍sɔ̄lūɛ̄ī bōlle̍ wa̍, a̍ wānāā bɛ̄ndūa̍a̍ wa̍ pūa̍a̍ chɔ̄ūwa̍ bōlle̍ 
wāa̍la̍ŋ a̍ kɛ̄mɛ̄la̍ŋ nda̍, a̍ wānāa̍ wa̍ wa̍li̍ Māsā Bɛ̍ndōo̍ chīla̍ŋ nda̍ bɛ̍ɛ̍, ma̍ yɔ̄ŋgu̍ 
kēlā nda̍la̍ŋ ā kɔ̄l tā ndāla̍ŋ kpo̍u̍. 

7Nyɛ̄m nda̍ yɔ̄ŋgu̍ le̍ wa̍li̍ chīɛ̍i̍ Mɛ̄lɛ̄ka̍a̍ wo̍ŋ, cho̍ mu᷅ŋ ni̍. Ko̍o̍līi̍yo̍ŋ, ku̍ndāa̍ ō 
pīlɛ̍ ō wa̍ pa᷅ŋnda̍ŋ wāa̍la̍ŋ lā ŋūɛ̍ɛ̍nu̍ (5,000), a̍ ku̍ndāa̍ ō pīlɔ̄ɔ̍ pa᷅ŋnda̍ŋ wāa̍la̍ŋ 
tɔ̍ (10,000). Ka̍ni̍ŋ hu̍mbo᷄ŋ ŋ̄ wa̍ pa᷅ŋnda̍ŋ wāa̍la̍ŋ tɔ̍ (10,000), būlɔ᷄ŋsīi̍yo̍ŋ ŋ̄ wa̍ 
pa᷅ŋnda̍ŋ wāa̍la̍ŋ tɔ̍ a̍ lā ŋɔ̄ma̍a̍ (18,000), a̍ chīli̍ŋndo̍ŋ pa᷅ŋnda̍ŋ kɛ̄mɛ̄ (100). 

8O̍ ko̍ŋ kɔ̍ɔ̍lī, wānā o̍ wānā ndu̍ o̍o̍ nɔ̍ pōūtā ba̍ā kālā la̍ŋ, ma̍ yɔ̄ŋgū la̍ŋ nāa̍ nda̍ 
kɛ̄sī ka̍ni̍o̍ŋ o̍ chīɛ̍i̍ Mɛ̄lɛ̄ka̍a̍ Ya̍a̍wɛ̄ɛ̄ wo̍ ni᷄ŋ nda̍, mi̍ Chɛ̍yɛ̄ɛ̄, wānā wa̍ā Kɛ̍sīɔ̄ŋ, mi̍ 
ndu̍ wa̍ mu̍ŋ māndāa̍. 

9O̍ ko̍ŋ, mi̍ wāŋnda̍ ha̍ā nāŋ kɔ̄l, kāni̍ fo̍ndōle̍ le̍, mɛ̄ɛ̍ wānāā ndāā ba̍nāa̍ yɔ̄ŋgu̍ 
kēlā ndāla̍ŋ a̍ kɔ̄l tā hīnīāā la̍ŋ le̍ wa̍li̍ Mɛ̄lɛ̄ka̍ Ya̍a̍wɛ̄ɛ̄ wo̍ yɛ̍. Māsā Bɛ̍ndōo̍ Dēēve̍ 
bɛ̍ɛ̍ mbo̍ dūāūnu᷄ŋ nya̍a̍le̍ ta̍u̍ ta̍u̍ le̍ nyɛ̄ wāŋnda̍ ha̍ā ā tōsa̍ wo̍. 

Dēēve̍ sāŋga̍la̍ Mɛl̄ɛk̄a̍ 
10O̍ ko̍ŋ kɔ̍ɔ̍lī, mi̍ Dēēve̍ sāŋgālā Mɛ̄lɛ̄ka̍ Ya̍a̍wɛ̄ɛ̄ wānāa̍ wa̍ ā chūūŋgi̍āŋ nda̍ kpo̍u̍ 
o̍ hɔ̄l, mbo̍ di̍mī āā, “I̍ sa̍ŋga̍la̍ nu̍m Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, le̍ fɛ̍ɛ̍ŋ a̍ 
fɛ̍ɛ̍ŋ. 

11Nu᷄m cho̍ Mɛ̄lɛ̄ka̍ Kpu̍ŋgūlu̍ma̍a̍ ni̍, ndu̍yɛ̍ ma̍ nɔ̄ kpāāyāa̍, a̍ nāŋɔ̄ɔ̍ bɛ̄ndōo̍. Nu᷄m 
cho̍ wānā ya̍māa̍ ni̍, ndu̍yɛ̍ māsāle̍ nu̍mnde̍ŋ lē nɔ̍ la̍mɛ̍ɛ̍lu̍ le̍. Nyɛ̄ o̍ nyɛ̄ cho̍ o̍ 
fo̍ndāŋ nūmndo̍ a̍ chi̍e̍ēŋ na̍nu᷄ŋ nu᷄m nɔ̍ ni̍. Wa̍ ni̍ko̍ ma̍sāa̍ ŋ̄wāŋndā chīe̍e̍ cho̍o̍ 
kpo̍u̍, ndu̍yɛ̍ mā wa̍ māsā nyɛ̄ o̍ nyɛ̄ fɔ̍ cho̍o̍. 

12Sūllo̍ a̍ bɛ̄ɛ̄le̍ŋ o̍ nūmndo̍ ŋ̍ fu̍la̍ ni̍. Ndu̍yɛ̍ ma̍ wā māsā mu̍ŋ chōo̍ kpo̍u̍. Nu᷄m nɔ̍ 
kpāāyāa̍ o̍ bā ni̍ a̍ dīāllūŋ kāla᷄ŋ. Ndu̍yɛ̍ nu̍m o̍ bā kpāāyāa̍ a̍ di̍a̍llūŋ kāla᷄ŋ ŋ̄ fūla̍ 
le̍ wānā o̍ wānā ni̍. 

13Le̍la̍ŋ ŋ̄ me̍l nu̍m ba̍li̍ka̍ mi̍ ŋ̄ sāŋgālā dīōlā nūm nda̍ di̍a̍ndāā la̍ŋ, Mɛ̄lɛ̄ka̍ nāa̍. 

14“Kɛ̍ wāna̍ māāvɛ̄ɛ̍nɛ̍ ya̍ I̍ cho̍ yɛ̍, ndu̍yɛ̍ wānāā māāvɛ̄ɛ̄ wānāā nīa̍a̍ a̍ chō yɛ̍, le̍ 
mī ŋ̄ yɔ̄ŋgu̍ ke̍la̍ nāā la̍ŋ a̍ kɔ̄l hīnīāā o̍ nu̍mndo̍? Kāni̍ fu̍u̍le̍, nyɛ̄ o̍ nyɛ̄ nāa̍ ŋ̄ ke̍ 
nu̍m, nu̍m o̍ bā ŋ̍ fu̍la̍ ni̍. 

15Na̍a̍ na̍a̍, mīālla̍ ɔ̄ɔ̄, wānāā lēkāa̍wa̍ na̍a̍ ŋ̄ chō nu̍m o̍ hɔ̄l ni̍. Le̍ te̍le̍ŋ bi̍ŋgī ko̍ni̍ 
na̍a̍ ŋ̄ chō o̍ chi̍e̍ēŋndo̍ ho̍ō chōo̍ ni̍. Mɛ̄ɛ̍ fi̍nyāā nāā ma̍māa̍ ā wa̍ nu̍m o̍ hɔ̄l māā 
lāmīāl le̍ te̍le̍ŋ bi̍ŋgī yɛ̍ ko̍ni̍ na̍a̍ ŋ̄ chō ni̍. Pālɛ̍i̍ nɛ̄i̍ o̍ chi̍e̍ēŋndo̍ ho̍ō chōo̍, ī chō 
ko̍ mɛ̄ɛ̍ wūndu̍le̍ nyɔ̄ɔ̍ lē fūlā nu̍a̍ā o̍ lēpīlɛ̍ ni᷄ŋ mī le̍ lo̍ pɛ̍ yɛ̍ i̍ cho̍ ni̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ŋ̄ hīŋ a̍ nyɔ̄ɔ̍ŋ ta̍u̍ le̍ mī ŋ̄ tāŋgu̍l chīɛ̄īyo̍ le̍ mī ŋ̄ 
ke̍ dīōlā nūmnda̍ŋ bɛ̄ɛ̄le̍ŋ, kɛ̍ ō chō bɛ̍ɛ̍ le̍nde̍ ni̍, nyɔ̄ɔ̍ŋ mu᷅ŋ kpo̍u̍ nu̍m o̍ bā ŋ̄ fu̍la̍ 
ni̍, ndu̍yɛ̍ nu᷄m nɔ̍ mu̍ŋ ni̍. 

17Ndu̍yɛ̍ nūm Mɛ̄lɛ̄ka̍ nūu̍, I̍ si̍nā māā nūm Mɛ̄lɛ̄ka̍ kɔ̄l lo̍ ŋ̄ tōfā wāŋndo̍ ni̍, ndu̍yɛ̍ 
mā na̍ŋ kɔ̄l a̍ wānā ko̍ŋ le̍ sa̍kpōyɛ̍ī ndūɛ̍i̍. Le̍ mɛ̄ɛ̍ kɔ̄l nūu̍ ō chō sa̍kpō yɛ̍, le̍la̍ŋ 
ya̍ I̍ yɔ̍ŋgu̍ nyɔ̄ɔ̍ŋ mu̍ŋ kpo̍u̍ a̍ kɔ̄l chɛ̄lāa̍ le̍ wa̍li̍ nu̍mndo̍ ni̍. Le̍la̍ŋ I̍ chē wānāā 
nīa̍a̍ a̍ cho̍ hāū na̍nu᷄ŋ nda̍, ma̍ wā kēla̍ ndāla̍ŋ yɔ̄ŋgōo̍ a̍ kɔ̄l chɛ̄lāa̍, ndu̍yɛ̍ a̍ 
nya̍a̍lo̍o̍ nāa̍ nūm chu̍a̍. 

18O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ E̍bīlāha᷅mndo̍, a̍ Āa̍se̍, a̍ Che̍kɔ̍pū fi̍nyāā nāā ma̍māa̍, 
māa̍ hi̍o̍u̍ la̍chi̍ a̍ wānāā nūmnda̍ kpāāyāa̍ kīo̍o̍, a̍ yīya̍ŋ nda̍ kɛ̍ndɛ̄la̍ŋ nda̍ kīo̍o̍ o̍ 
kɔ̄l tā ndāla̍ŋ ni᷄ŋ, ndu̍yɛ̍ mā hīōū lāchī a̍ tīīnda᷄ŋndo̍ nɔ̄ɔ̍ o̍ nūm ni̍ŋ. 

19Kɛ̍ Sɔ̍lɔ̍mɔ̄ŋ po̍ nī kɔ̄l o̍ bīī sāwāla̍ nu̍mnda̍ŋ ndo̍. O̍ ko̍ŋ kɔ̍ɔ̍lī, mbō tāŋgu̍l chīɛ̄ī 
ya̍ I̍ bɛ̍ɛ̍ndi̍a̍a̍ nyɔ̄ɔ̍ŋ kpo̍u̍ mi̍ I̍ ke̍ ndu̍ le̍ mbō tēŋgu̍l nūm ndo̍.” 

20O̍ ko̍ŋ kɔ̍ɔ̍lī, mi̍ Dēēve̍ mūli᷄ŋ o̍ I̍sɔ̄lūɛ̍i̍ya̍a̍ chu̍u̍ŋgi̍āŋ na̍a̍ pi᷅lɛ̍ wa̍ lo̍, mbo̍ dīmūl 
nda̍ āā, “Lā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍.” O̍ ko̍ŋ mi̍ wāŋnda̍ kpo̍u̍ a̍ 
sāŋgālā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāa̍, ma̍ tūndū bōlle̍ le̍ Mɛ̄lɛ̄ka̍ Ya̍a̍wɛ̄ɛ̄, 
nda̍ māsā bɛ̍ndōo̍ bɛ̄ɛ̄le̍ŋ kīo̍o̍. 

21Dīi̍mā ndɔ̄ɔ̍, ma̍ dīī nāūwa̍ wāa̍ ō pīlɛ̍ (1,000) a̍ sāa̍ fɔ̍ŋndu̍a̍a̍ wāa̍ ō pīlɛ̍ (1,000), 
a̍ sāā ko̍ndu̍a̍a̍ wāa̍ o̍ pīlɛ̍ (1,000), ma̍ sōlī sa̍lālā lūāmāāla̍ŋ, lātūlu̍ a̍ sa̍lālā mūɛ̄īmā 
kīle̍pīi̍ya̍ŋ, o̍ ko̍ŋ a̍ sa̍lālā chēle̍ŋ nda̍ŋ hɔ̍lɔ̄bi̍ le̍ I̍sɔ̄lūɛ̍i̍ya̍ kpo̍u̍. 

22O̍ ko̍ŋ kɔ̍ɔ̍lī, ma̍ di̍ā nyɛ̄ dīa̍a̍, ma̍ kōl mūɛ̄īya̍ŋ a̍ nya̍a̍lo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l 
pāa̍le̍ le̍ŋ. O̍ ko̍ŋ kɔ̍ɔ̍lī, ma̍ sīīŋgūū Sɔ̍lɔ̍mɔ̄ŋ, po̍ Dēēve̍ wo̍, Māsā Bɛ̍ndōo̍ te̍le̍ŋ di̍i̍ŋ 
ndɔ̄ɔ̍ vɛ̄lɛ̄. O̍ ko̍ŋ kɔ̍ɔ̍lī, ma̍ sūēī ndu̍ chūɛ̄īya̍ŋ ma̍ sīīŋgūū ndu̍ po̍ māsā bɛ̄ndōo̍ le̍ 
Mɛ̄lɛ̄ka̍ Ya̍a̍wɛ̄ɛ̄. O̍ ko̍ŋ, mi̍ Sa̍dɔ̍kī ndu̍ si̍mnu᷄ŋ wāna̍ sōlīāā lāsa̍lāa̍ o̍ Mɛ̄lɛ̄ka̍ lo̍. 

23O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ mi̍i̍ŋgū o̍ kpe̍ŋgbe̍i̍ lēmāsa̍ fi̍nyā ndɔ̄ wo̍ chōo̍. Mbo̍ 
sīmnu᷄ŋ ma̍sā bɛ̍ndōo̍ I̍sɔ̄lūɛ̄ī kpo̍u̍. Ndu̍yɛ̍ mi̍ māsāle̍ ndɔ̄le̍ŋ lē sɔ̄lā hīōūwɔ̄ɔ̄ 
lāchīo̍o̍ ta̍u̍ ta̍u̍. Ndu̍yɛ̍ mi̍ I̍sɔ̄lūɛ̍i̍ya̍ kpo̍u̍ a̍ tu̍ɛ̍ī ndu̍ dīōm. 

24Lāŋgba̍ā kāla̍ I̍sɔ̄lūɛ̄ī kpo̍u̍, a̍ so̍vɛ̄i̍ya̍a̍ dīāllūŋ kālāa̍, o̍ ko̍ŋ kɔ̍ɔ̍lī, a̍ pūa̍a̍ māsā 
bɛ̍ndōo̍ Dēēve̍ o̍ ve̍lū wa̍, ma̍ chɛ̄l māsāle̍ Māsā Bɛ̍ndōo̍ Sɔ̍lɔ̍mɔ̄ŋ nde̍ŋ. 

25O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ hēēlū Sɔ̍lɔ̍mɔ̄ŋ mbo̍ sīmnu᷄ŋ wāna̍ tɔ̍ɔ̍ I̍sɔ̄lūɛ̍i̍ya̍ 
kpo̍u̍ o̍ hɔ̄l, mbo̍ tōsā mi̍ māsāle̍ ndɔ̄le̍ŋ lē hīāū lēmāsā o̍ lēmāsā le̍ē ke̍e̍ku̍ ni᷅ŋ 
I̍sɔ̄lūɛ̄ī. 

Ko̍na̍a̍ kīōlɔɔ̄ ̄bīŋgīo̍o̍ a̍ māsāle̍ Dēēve̍le̍ŋ o̍kɔɔ̄̄ 

26Dēēve̍, po̍ Chɛ̄ɛ̍se̍ wo̍, ndu̍ wa̍ māsāa̍ lɛ̄ŋndē I̍sɔ̄lūɛ̍i̍le̍ŋ kpo̍u̍ chōo̍ ni̍. 

27Mbo̍ tōsa̍ māsāle̍ŋ lɛ̄ŋnde̍ I̍sɔ̄lūɛ̍i̍le̍ŋ chōo̍ le̍ wɔ̄sīla̍ŋ be̍le̍-hi̍ɔ̍ɔ̍lu̍ (40). Ō chīi̍ 
wɔ̄sīla̍ŋ lā ŋɔ᷄mmɛ̍ū Hi̍būlɔ̄ŋ chīe̍e̍, o̍ ko̍ŋ kɔ̍ɔ̍lī, mbo̍ chīī wɔ̄sīla̍ŋ be̍le̍-ya̍a̍ a̍ lā yāa̍ 
(33) Chūlu̍sɛ̄lɛ̄m chīe̍e̍. 

28Ndu̍yɛ̍, mi̍ Dēēve̍ yu̍wā nyɛ̄ kɛ̄ndɛ̄ ku̍dɛ̄ɛ̄ ma̍lāŋ o̍ wu᷅. A̍ te̍le̍ŋ o̍ wa̍ māsāa̍ wo̍, 
mbo̍ sūl, ndu̍yɛ̍ mbo̍ pīā lābā cha̍cha̍, mbo̍ sɔ̄lā bɛ̄ɛ̄le̍ŋ. O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ 
po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

29Nyɛ̄ o̍ nyɛ̄ cho̍ a̍ Māsā Bɛ̍ndōo̍ Dēēve̍ o̍kɔ̄ɔ̄, chɔ̍ŋ o̍ kāndɔ᷄ŋndo̍ mbo̍ fūūlūū o̍ 
mɛ̄ɛ̄lu̍la̍ŋ, ō chō ō pōōnyīāā o̍ yāu̍la̍ wānāa̍ su̍a̍ā le̍ Mɛ̄lɛ̄ka̍ wa̍ ni᷄ŋ. Nda̍ yɔ̍nūŋ ni̍ 
māā, Sa̍a̍mi̍ɛ̍ɛ̄, a̍ Ne̍tāŋ, a̍ Ka̍a̍dī. 

30Sɔ̄ɔ̍ŋ cho̍ ŋ̄ pōōnyīāā o̍ yāu̍la̍ la̍ŋ ni᷄ŋ ndo̍ŋ, mi̍ ŋ̄ sūāā a̍ māsāle̍ ndɔ̄le̍ŋ o̍kɔ̄ɔ̄. Mi̍ 
ŋ̄ sūāā vɛ̄lɛ̄ mɛ̄ɛ̍ o̍ wa̍ māsa̍ kpāāyā bɛ̍ndū yɛ̍. O̍ ko̍ŋ kɔ̍ɔ̍lī, mi̍ ŋ̄ sūāā vɛ̄lɛ̄ a̍ nyɛ̄ o̍ 
nyɛ̍ yɔ̍nu̍ŋ ndu̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, ndu̍yɛ̍ a̍ māsɛ̄ī ī pīlɛ̍i̍ o̍ lɛ̄ŋīī chēle̍ŋ ni᷄ŋ. 

Ko̍lo̍ni̍kō Di̍i̍ŋ Ndɔ̄ɔ̍ 

Ko̍lo̍ni̍kō Dii̍̍ŋ Ndɔ̄ɔ̍ 1 

Māsā Bɛn̄dōo̍ Sɔl̍ɔm̍ɔŋ̄ Nyu̍na̍ Mɛl̄ɛk̄a̍ Dīōm le̍ tāāsio̍̍o̍ 
(Māsāā Bɛ̍ndūāā Tāsi̍a̍a̍ 3:1-15) 

1Mɛ̄ɛ̍ Māsā Bɛ̍ndōo̍ Dēēve̍ vi᷅, mi̍ Sɔ̍lɔ̍mɔ̄ŋ po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 
Ndu̍yɛ̍ mi̍ Sɔ̍lɔ̍mɔ̄ŋ to̍sā mi̍ māsāle̍ ndɔ̄le̍ŋ lē wā māsāle̍ kpāāyā bɛ̍ndū I̍sɔ̄lūɛ̄ī. 
Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ ō wa̍ ndu̍ kɔ̄ɔ̄lī, mbo̍ sīīŋgūū ndu̍ māsa̍ 
kpāāyā bɛ̍ndū. 

2O̍ ko̍ŋ, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ ve̍e̍lū I̍sɔ̄lūɛ̍i̍ya̍ nāa̍ pi᷅lɛ̍, nda̍ yɔ̍nūŋ ni̍ māā, 
pūa̍a̍ chɔ̄ūwa̍ a̍ cho̍ wāa̍la̍ŋ a̍ kɛ̄mɛ̄la̍ŋ bōlle̍ wa̍, a̍ chɔ̍ɔ̍chi̍a̍a̍, a̍ wānāa̍ cho̍ wāŋnda̍ 
chīla̍ŋ nda̍, a̍ bōlīī lāyu̍ŋgu̍e̍i̍. 

3O̍ ko̍ŋ kɔ̍ɔ̍lī mbo̍ dīmūl nda̍ ma̍ kūā nāa̍ lāsōōlu̍u̍ wa̍ Ki̍bīɔ̄ŋ, nāa̍ tɛ̍ndīi̍ chɔ᷅m māā 
Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ lātūlu̍ wo̍ ō wa̍ wa̍, ō Mūu̍sē bu̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍, 
ō tōōsi̍a̍a̍ o̍ po̍llo̍ ni᷄ŋ ndo̍. 

4(Kɛ̍ ndu̍yɛ̍ a̍ te̍le̍ŋ ko̍ŋ, Māsā Bɛ̍ndōo̍ Dēēve̍ ndu̍ o̍o̍ chu̍a̍ ni᷅ŋ kɔ̍fū kpe̍ma̍ Mɛ̄lɛ̄ka̍ 
wa̍ Kīlīāātī Chi̍a̍a̍lūīm ndo̍, mbo̍ kūā a̍ ndu̍ Chūlu̍sɛ̄lɛ̄m, mbo̍ kɔ̍ lu̍e̍ī ndu̍ o̍ tɛ̍ndīi̍ 
ndu̍ Dēēve̍ ō tāŋgu̍l le̍ kɔ̍fū kōŋ ndo̍ ni᷄ŋ.) 

5Bɛ̍sa̍lɛ̄ɛ̄ po̍ Yu̍lūī wo̍, ndu̍ yɔ̍nūŋ māā po̍ ma̍mā Hɔ̍ɔ̄ wo̍ ni̍, ma̍āŋ ndu̍ o̍o̍ ta̍ŋgu̍l 
a̍ chīli̍ŋi̍i̍ būlɔ᷄ŋsīi̍ye̍ wo̍, ō wa̍ Ki̍bīɔ̄ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ lātūlu̍ 
a̍ nda̍ wo̍ lāchī. O̍ ko̍ŋ, Māsā Bɛ̍ndōo̍ Sɔ̍lɔ̍mɔ̄ŋ nda̍ wānāā nda̍ kūɛ̄ wa̍ lātūlu̍ kpo̍u̍, 
ma̍ sōōlūū Mɛ̄lɛ̄ka̍ Ya̍a̍wɛ̄ɛ̄ o̍ ma̍āŋ kōŋ. 

6O̍ ko̍ŋ, mi̍ Sɔ̍lɔ̍mɔ̄ŋ ku̍ā mbo̍ kɔ̍ si᷅m Mɛ̄lɛ̄ka̍ Ya̍a̍wɛ̄ɛ̄ lāchī, o̍ ma̍āŋ wa̍ ko̍ŋ a̍ 
chīli̍ŋi̍i̍ būlɔ᷄ŋsīi̍ye̍ mbo̍ wā o̍ tɛ̍ndīi̍ ko̍ŋ lāchī wo̍, mbo̍ kɔ̍ so̍lī sa̍lāla̍ lūāmāā la̍ŋ 
wāa̍ ō pīlɛ̍. 

7Īchɔ̄l ko̍ŋ, mi̍ Mɛ̄lɛ̄ka̍ chɔ̄mnu᷄ŋ Sɔ̍lɔ̍mɔ̄ŋ, mbo̍ nyūnā ndu̍ āā, “Sɔ̍lɔ̍mɔ̄ŋ, ō yɛ̄ɛ̍nɛ̍ 
ŋ̄ yēēma̍ yɛ̄ ya̍ o̍ bā?” 

8O̍ ko̍ŋ, mi̍ Sɔ̍lɔ̍mɔ̄ŋ di̍mūl Mɛ̄lɛ̄ka̍ āā, “I̍ si̍nā mɛ̄ɛ̄ kpɛ̍ nūm o̍o̍ ka̍a̍la̍ Dēēve̍ fi̍nyā 
nī, ma̍ tōsāl ndu̍ dɛ̍nɛ̍la̍ fa̍ŋgā fa̍ŋgā yɛ̍. Ndu̍yɛ̍ ma̍ hīāū lāchī a̍ ndu̍ kāālā ko̍ŋ 
chɔ̄mndo̍ ma̍ sīīŋgūū ya̍ hāū ma̍sā o̍ fōōfo̍ ndɔ̄ɔ̍. 

9O̍o̍ Mɛ̄lɛ̄ka̍ Ya̍a̍wɛ̄ɛ̄, būŋgɛ̄ī ŋ̄ chūe̍l fi̍nyā nūu̍ Dēēve̍ ve̍, mbɔ̄ māā ī yɔ̄nu̍ŋ le̍nde̍ 
fɔ̍. Nūm pi̍la̍ hɛ̍li̍ ya̍ ni̍, ma̍ sīīŋgūū ya̍ māsā bɛ̍ndōo̍ wānāā bɔ̄ɔ̍ bɔ̄ɔ̍ cho̍o̍, a̍ cho̍ 
ha̍ā sɛ̍lɛ̍ mɛ̄ɛ̍ chu̍ndo̍o̍ ō chō nu̍a̍ā ō chu̍ū chɔ᷅m te̍ yɛ̍ wa̍. 

10Le̍la̍ŋ ke̍ ya̍ kɔ̄l kālo̍o̍ a̍ tāāsi̍o̍o̍, le̍ mɛ̄ɛ̍ ya̍ I̍ bi̍ī wānāā nūmnda̍ o̍ nɛ̄i̍ sa̍kpōo̍ chōo̍ 
yɛ̍. Tē ō chō ko̍ŋ te̍, I̍ nɔ̍lā mī wa̍ māsāa̍ wānāā nūmnda̍ ha̍ā chōo̍ le̍, kāni̍ fo̍ndōle̍ 
ā chō bɔ̍ɔ̍ sɛ̍lɛ̍.” 

11Mi̍ Mɛ̄lɛ̄ka̍ mūlūl Sɔ̍lɔ̍mɔ̄ŋ āā, “Ha̍a̍a̍ mi̍ he̍ī ī wa̍ nu̍m o̍ kɔ̄l, a̍ nyu̍na̍ ya̍ le̍ nyɛ̄m 
kɛ̍, ɔ̄ɔ̄ le̍ sūl te̍, ɔ̄ɔ̄ le̍ nu̍m lēbɛ̄ɛ̄ kē le̍, ɔ̄ɔ̄ le̍ mī di̍u̍ ya̍a̍mɔ̍ɔ̍wa̍a̍ nu̍m nda̍ le̍, ɔ̄ɔ̄ le̍ 

nu̍m yōōmū vīlɛ̄ī kē le̍, kɛ̍ ma̍ nyūnā ya̍ le̍ kɔ̄l kālo̍o̍ a̍ tāāsi̍o̍o̍, le̍ mɛ̄ɛ̍ ŋ̄ lōōkū mā 
bīī wa̍nāā nīa̍a̍ ō kɛ̄ndɛ̄ yɛ̍, ā ya̍ si̍i̍ŋgu̍u̍ nu̍m ha̍ā māsā bɛ̍ndōo̍ chōo̍ wa̍, 

12I̍ cho̍ nu̍m tāāsi̍o̍o̍ kē ndu̍yɛ̍ mī ke̍ nu̍m sīnā pɛ̄ŋgo̍o̍. Mī ke̍ nu̍m vɛ̄lɛ̄ sūlta̍ŋ, a̍ 
nyɛ̄m ki̍ɔ̍ŋ, a̍ bɛ̄ɛ̄le̍ŋ. Ndu̍yɛ̍ tāāsi̍ ya̍ I̍ cho̍ nu̍m kē, a̍ sīnā pɛ̄ŋgo̍o̍ wo̍, māsā bɛ̍ndu̍ 
o̍ māsā bɛ̍ndū ke̍e̍ku̍ nu̍m lāchī o̍ lēmāsā, a̍ a̍ cho̍ bɛ̍ɛ̍ hu̍nɔ̄ɔ̄ sīmnɔ᷄ŋ la̍ma̍sā nu̍m 
kɔ̄ɔ̄lī wa̍, ō pīlɛ̍ bɛ̍ɛ̍ sɔ̍lā ni̍ŋ ta̍āsi̍ kōŋ a̍ sīnā pɛ̄ŋgu̍ ko̍ŋ māā nūm te̍.” 

A̍ su᷄l Māsā Bɛn̍dōo̍ Sɔl̍ɔm̍ɔŋ̄ ndo̍ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 10:26-29) 

13O̍ ko̍ŋ, mi̍ Sɔ̍lɔ̍mɔ̄ŋ fa̍ŋa᷄ŋ Ki̍bīɔ̄ŋ nāa̍ nda̍ a̍a̍ so̍o̍lūū Mɛ̄lɛ̄ka̍ wa̍, o̍ tɛ̍ndīi̍ chɔ᷅m 
māā Mɛ̄lɛ̄ka̍ Ya̍a̍wɛ̄ɛ̄ cho̍ lātūlu̍ a̍ nda̍ wo̍, mbo̍ mīīŋgū Chūlu̍sɛ̄lɛ̄m chi̍e̍e̍. Ndu̍yɛ̍ 
mbo̍ hīāū lāchī a̍ wāa̍ māsāa̍ wāŋnda̍ I̍sɔ̄lūɛ̄ī chōo̍. 

14O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ chu̍u̍ŋgīāā pūa̍a̍ chɔ̄ūwa̍ a̍ sɔ̍ŋgā o̍ nyɛ̄lā nyāāna᷄ŋnda̍ 
su̍a̍ā ā nāŋnda̍ŋ chōo̍ wa̍, wāa̍ pīlɛ̍ a̍ kɛ̄mɔ̄ɔ̍ lē hīɔ̍ɔ̍lu̍ (1,400), a̍ pūa̍a̍ sɔ̍ŋgā o̍ su̍a̍a̍ 
chōo̍ wa̍ wāa̍la̍ŋ tɔ̍ a̍ lā tīɔ̍ɔ̍ŋ (12,000). Ndu̍yɛ̍ mbo̍ kɛ̄sī nda̍ o̍ fo̍ndāŋnda̍ŋ kpɛ̍ 
kpɛ̍, mɛ̄ɛ̍ o̍ kɛ̍si̍ ā ti᷄ŋ Chūlu̍sɛ̄lɛ̄m chi̍e̍e̍, mbo̍ kɛ̄sī ha̍ā o̍ chi̍o̍o̍ŋ bɛ̍ndo᷄ŋ ŋ̄ pīlɔ̍ŋ. 

15O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ to̍sā, mi̍ ka̍ni̍ŋ hu̍mbo᷄ŋ a̍ ko̍o̍līi̍yo̍ŋ 
si̍a̍ŋa᷄ŋ ŋ̄ hɔ̄bā Chūlu̍sɛ̄lɛ̄m mi̍ ŋ̄ fūlā o̍ ba̍a̍ ni᷄ŋ, mi̍ ŋ̄ yɔ̄nu᷄ŋ mɛ̄ɛ̍ pōūtā fo̍ndōla̍ŋ lā 
wā nu̍a̍ā yɛ̍. Ndu̍yɛ̍, mbo̍ tōsā vɛ̄lɛ̄ mi̍ yɔ̄mīī si̍dāāve̍ ī hɔ̄bā mɛ̄ɛ̍ yɔ̄mīī si̍ka̍mɔ̄ɔ̄ ī 
yɔ̄ŋɛ̄i̍ ī chō nu̍a̍ā o̍ pēmbo᷄ŋ bɛ̍ŋgu̍ yɛ̍. 

16Ndu̍yɛ̍ o̍ lɛ̄ŋndē I̍chi̍pīle̍ŋ ni᷄ŋ, a̍ o̍ lɛ̄ŋndē Ku̍e̍ēle̍ŋ ni᷄ŋ Sɔ̍lɔ̍mɔ̄ŋ ndu̍ o̍o̍ cha᷅ŋ a̍ 
su̍a̍a̍ ni̍. O̍ lɛ̄ŋndē Ku̍ēle̍ŋ ni᷄ŋ wānāā ndūa̍a̍ lēyākūa̍a̍ nda̍ ku̍ā nda̍ pīɔ̄ndɔ̄ɔ̍ ni̍. 

17Nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ ō pīlɛ̍ ba̍ā ndɔ̄ɔ̍ I̍chi̍pī, ō wa̍ ka̍ni̍ŋ hu̍mbo᷄ŋ 
kɛ̄mɔ̄ɔ̍ lē ŋɔ᷄mpu᷅m (600). Ndu̍yɛ̍, so̍o̍ ō pīlɛ̍ lo̍ŋ, nda̍ a̍a̍ pi̍sī ndu̍ le̍ ka̍ni̍ŋ hu̍mbo᷄ŋ 
kɛ̄mɛ̄ a̍ be̍le̍-ŋu̍ɛ̍ɛ̍nu̍ (150). Tē nda̍ kɔ̍ pi̍o̍ndū nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ 
a̍ su̍a̍a̍ kāŋ lo̍ŋ pɛ̍, nda̍ hu᷄ŋ pīsī Hi̍ta̍i̍tīi̍ya̍ a̍ māsāā māSi̍i̍līāŋnda̍ o̍ bā. 

Ko̍lo̍ni̍kō Dii̍̍ŋ Ndɔ̄ɔ̍ 2 

A̍ mɛɛ̄ ̍Sɔl̍ɔm̍ɔŋ̄ bɛɛ̍n̍dia̍̍ŋ le̍ chīɛi̍ ̍Mɛl̄ɛk̄a̍a̍ tāŋgūllo̍ yɛ ̍o̍kɔɔ̄ ̄
(Māsāā Bɛ̍ndūāā Tāsi̍a̍a̍ 5:1-18) 

1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ bɛ̍ɛ̍ndīa̍ŋ le̍ chīɛ̍i̍ Mɛ̄lɛ̄ka̍a̍ tāŋgūllo̍, 
ndu̍yɛ̍ a̍ chīɛ̄ī lēmāsāa̍ le̍ ndu̍ pi̍la̍. 

2O̍ ko̍ŋ, mbo̍ hɛ̍lī pūa̍a̍ wāa̍la̍ŋ be̍le̍-ŋɔ̍mmɛ̍ū (70,000), le̍ mī nda̍ a̍a̍ wa̍ le̍ wōlɔ̄ɔ̄la̍ 
wa̍lta̍ŋ vīlīo̍o̍. O̍ ko̍ŋ, mbo̍ hɛ̄lī vɛ̄lɛ̄ pūa̍a̍ wāa̍la̍ŋ be̍le̍-ŋɔ̍ma̍a̍ (80,000), mbo̍ yɔ̄ŋ 
nda̍ o̍ lɛ̄ŋndē īpēmbūle̍ŋ, le̍ pōūtā tāŋgūlāā la̍ŋ sīɔ̄lɔ̄ɔ̍. O̍ ko̍ŋ kɔ̍ɔ̍lī, mbo̍ hɛ̄lī vɛ̄lɛ̄ 
pūa̍a̍ wāa̍la̍ŋ lā yāa̍ a̍ kɛ̄mɔ̄ɔ̍ lē ŋɔ᷄mpu᷅m (3,600), mbo̍ kɛ̄sī nda̍ wānāā wa̍li̍a̍a̍ ka̍ŋ 
kpo̍u̍ bo̍lle̍ŋ le̍ mā wa̍ nda̍ bālɔ̄ɔ̍ chōo̍. 

3O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ yɔ᷅ŋ dīōmnde̍ŋ nāa̍ Māsā Bɛ̍ndōo̍ Hɔ̍lūām chu̍a̍, o̍ wa̍ 
māsāa̍ le̍ Ta̍a̍yā wo̍, mbo̍ dīmūl ndu̍ āā, “I̍ ye̍e̍ma̍ mī ŋ̄ tōsa̍ yākōle̍ŋ na̍a̍ nūm, mɛ̄ɛ̍ 

nya̍ a̍a̍ tōsa̍ nya̍ fi̍nyā nūu̍ Dēēve̍, mī nūm o̍o̍ yɔ᷅ŋ ndu̍ yɔ̄mīī si̍dāāve̍ le̍ chīɛ̄ī ndɔ̍ 
ndu̍ pi̍la̍a̍ tāŋgūllo̍ yɛ̍. 

4I̍ bɛ̍ɛ̍ndi̍a̍ŋ le̍ mi̍ ta̍ŋgu̍l chīɛ̄īyo̍ le̍ wāa̍ Mɛ̄lɛ̄ka̍ Ya̍a̍wɛ̄ɛ̍ nūu̍ sōōlūūwo̍ lo̍ŋ. Ndu̍yɛ̍ 
chīɛ̄īyo̍ ho̍ō chō wā fo̍ndāŋ dīāndāa̍ Mɛ̄lɛ̄ka̍a̍, nāa̍ ya̍ a̍ wānāā nīa̍a̍ chō ndu̍ wā 
sōōlūūwo̍ wa̍. Lo̍ŋ na̍a̍ ŋ̄ wā ni̍ŋ nyɛ᷅m chūŋ kɛ̄ndɛ̄ kɛ̍ndɔ᷄ŋ lōmɔ̄ɔ̍ ni̍, mī ŋ̄ wa̍ 
bēe̍dīi̍ cho̍ ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍ yɔ̄ŋgōo̍, a̍ sa̍lālā lūāmāālā na̍a̍ ŋ̄ sōlī īdīi̍ a̍ 
īchɔ̄l, ndu̍yɛ̍ a̍ o̍ pālɛ̍i̍ nɛ̄ī pɛ̍ŋgīɛ̍i̍ chōo̍ la̍ŋ. Bɔ̄ŋa᷅ŋndā pāŋgi̍i̍ sɛ̍nɛ̄ī la̍ŋ, a̍ bɔ̄ŋa᷅ŋndā 
chēle̍ŋ ndā Mɛ̄lɛ̄ka̍ Ya̍a̍wɛ̄ɛ̍ nāa̍ ō tūu̍ le̍ I̍sɔ̄lūɛ̍i̍ya̍ le̍ fɛ̍ɛ̍ŋ a̍ fɛ̍ɛ̍ŋ nda̍ŋ, lo̍ŋ na̍a̍ ŋ̄ 
wā ni̍ŋ nda̍ŋ bīyɔ̄ɔ̍ ni̍. 

5Chīɛ̄ī ya̍ I̍ cho̍ hūnɔ̄ɔ̄ tāŋgūllo̍, ō chō wā chīɛ̄ī tɔ̍ɔ̍ma̍ bɛ̄ndū. Kāni̍ fo̍ndōle̍, Mɛ̄lɛ̄ka̍ 
nāa̍, ō ya̍ cho̍ chīɛ̄īyo̍ ho̍ō tēŋgūllo̍ wo̍, ō chō ō bɛ̄ndū mbo̍ hīāū mɛ̄lɛ̄ka̍a̍ chēle̍ŋ 
nda̍ kpo̍u̍. 

6Kɛ̍, ō nɛ̄ɛ̍nɛ̍ ti̍ū yɛ̍ bā mbo̍ tēŋgu̍l ndu̍ chīɛ̄īyo̍, kāni̍ fo̍ndōle̍, fo̍ndāŋ ndɔ̄ɔ̍ chōo̍ 
cho̍o̍ bɛ̍ɛ̍ ō su᷅l le̍ni᷄ŋ te̍. Wāna̍ māāvɛ̄ɛ̄ ya̍ cho̍ yɛ̍ mī te̍ŋgu̍l ndu̍ chīɛ̄īyo̍, mɛ̄ɛ̍ bɛ̍ɛ̍ 
le̍ fo̍ndāŋ na̍a̍ ŋ̄ lūām sa̍lālā la̍ŋ nāa̍ ndu̍ chu̍a̍ wo̍ mī te̍ŋgu̍l ndu̍. 

7Le̍la̍ŋ, yɔ̍ŋ ya̍ wāŋndo̍ o̍ cha̍ā wa̍llo̍ a̍ ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ būlɔ᷄ŋsīi̍yo̍ŋ, 
a̍ chīli̍ŋndo̍ŋ ndo̍, wāna̍ cha̍ā vɛ̍lɛ̄ kōlāla̍ ba̍ā kālāla̍ŋ tōōsīa̍a̍ wo̍, lā kɔ̄ɔ̍le̍ būli̍īla̍ŋ, 
a̍ lā bɔ̍ɔ̄la̍ā la̍ŋ, a̍ lā sīāŋāla̍ŋ ndo̍. Wāna̍ cha̍ā vɛ̍lɛ̄ nyɔ̄ɔ̍ŋ tūūlīa̍a̍ a̍ lābā wo̍, mbō 
hu᷄ŋ tōsa̍ wa̍llo̍ nda̍ wānāā nīa̍a̍ cha̍ā nyɛ᷅ a̍ lābā, mā ya̍ o̍ bā Chu̍dā a̍ Chūlu̍sɛ̄lɛ̄m 
nda̍, wānāā Dēēve̍ fi̍nyā nī ndu̍ o̍o̍ hɛ̄li̍ wa̍. 

8Mā yɔ̍ŋ ya̍ vɛ̄lɛ̄ yɔ̄mīī si̍dāāve̍, a̍ yɔ̄mīī sa̍i̍pu̍lūɛ̄ɛ̄ve̍, a̍ yɔ̄mīī chu̍ni̍pāve̍, fūlāa̍ 
Le̍ba̍nɔ̄ŋ. Kāni̍ fu̍u̍le̍, I̍ si̍nā māā bu̍ɛ̍i̍yāa̍ nūmnda̍, nda̍ cha̍ā yɔ̍mīī tāŋgūlɛ̄i̍ he̍ī 
Le̍ba̍nɔ̄ŋ kīōlɔ̄ɔ̍ ni̍. Bu̍ɛ̍i̍yāa̍ nīa̍a̍ chō wā lo̍ŋ lātūlu̍ a̍ bu̍ɛ̍i̍yāā nūmnda̍, 

9le̍ nda̍ mālāa̍ mā kīlu̍l la̍ yɔ̄mīī tāŋgūlɛ̄i̍ hɔ̍lɔ̄bi̍, kāni̍ fu̍u̍le̍, chīɛ̍i̍ Mɛ̄lɛ̄ka̍ ya̍ I̍ cho̍ 
hūnɔ̄ɔ̄ tāŋgūllo̍, ō chō wā chīɛ̄ī tɔ̍ɔ̍ma̍ kɛ̄ndɛ̄ bɛ̄ndū. 

10Le̍ bu̍ɛ̍i̍yāā nu̍m a̍ cho̍ wa̍ yɔ̄mīī tāŋgūlɛ̄ī kēŋ kīōlɔ̄ɔ̍ wa̍, I̍ cho̍ wi̍tīi̍yo̍ŋ yɔ̄ŋgū 
bu̍sɛ̄la̍ŋ wāa̍la̍ŋ kɛ̄mɛ̄ (100,000), a̍ ba̍a̍līi̍yo̍ŋ bu̍sɛ̄la̍ŋ wāa̍la̍ŋ kɛ̄mɛ̄ (100,000), a̍ 
mūɛ̄īmā kīle̍pīi̍ya̍ŋ ka̍lɔ̄ŋnda̍ŋ wāa̍la̍ŋ kɛ̄mɛ̄ a̍ tɔ̍ (110,000), a̍ chūɛ̄īmā ɔ̍li̍fīi̍ya̍ŋ 
ka̍lɔ̄ŋnda̍ŋ wāa̍la̍ŋ kɛ̄mɛ̄ a̍ tɔ̍ (110,000).” 

11O̍ ko̍ŋ, mi̍ Māsā Bɛ̄ndōo̍ Hi̍lūām, māsāa̍ le̍ Ta̍a̍yā, o̍ po̍o̍nyīāā yāu̍wo̍ nāa̍ 
Sɔ̍lɔ̍mɔ̄ŋ chu̍a̍, mbo̍ mūlī Sɔ̍lɔ̍mɔ̄ŋ dīōm āā, “Le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ kāāla̍ wānāā 
ndūa̍a̍ yɛ̍, le̍la̍ŋ o̍ si̍i̍ŋgu̍u̍ nu̍m māsā bɛ̍ndōo̍ nda̍ chōo̍ ni̍.” 

12Mi̍ Māsāa̍ Hi̍lūām hi̍a̍ū lāchī a̍ sūɛ̍i̍, mbo̍ dīmī āā, “Sāŋgālāa̍ chō nāa̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ chūā, o̍ to̍o̍si̍a̍a̍ chōo̍ cho̍o̍ a̍ chi̍e̍ēŋndo̍ wo̍, o̍ ke̍ Māsā 
Bɛ̍ndōo̍ Dēēve̍ po̍ kɔ̄l kālo̍o̍, mbo̍ nɔ̄ tāāsi̍o̍o̍ a̍ sīnā pɛ̄ŋgo̍o̍, ndu̍yɛ̍ mbo̍ kɛ̄ɛ̄sīāā le̍ 
mbō hu̍ŋ ta̍ŋgūl chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ndu̍yɛ̍ a̍ chīɛ̄ī lēmāsāa̍ le̍ ndu̍ pi̍la̍ wo̍.” 

13“Le̍la̍ŋ, I̍ cho̍ nu̍m Hɔ̍lūām yɔ̄ŋ, o̍ si̍na̍ a̍ nyɔ̄ɔ̍ŋ tōōsīa̍a̍ o̍kɔ̄ɔ̄ sīnā bɛ̄ndōo̍ wo̍. 

14Hɔ̍lūām wo̍ ho̍ō, o̍ yu̍ŋgu̍ Da᷅ŋndo̍ chōo̍ kāla̍ ndɔ̄ fu̍la̍ ni̍. Fi̍nyā ndɔ̄ yɛ̍, pi̍la̍ chi̍e̍e̍ 
wa̍ā Ta̍a̍yā o̍ wa̍ ni̍. Hɔ̍lūām wo̍ ho̍ō yɛ̍, wāna̍ pɛ̄ɛ̄ku̍ le̍ wa̍llo̍ a̍ ko̍o̍līi̍yo̍ŋ, a̍ ka̍ni̍ŋ 
hu̍mbo᷄ŋ, a̍ būlɔ̍ŋsīi̍yo̍ŋ, a̍ chīli̍ŋndo̍ŋ, a̍ pōūta̍ŋ, a̍ yɔ̄mnde̍ wo̍ o̍ cho̍ ni̍, ndu̍yɛ̍ vɛ̍lɛ̄, 
ō pɛ̄ɛ̄ku̍ le̍ wa̍llo̍ a̍ kōlāla̍ ba̍ā kālā la̍ŋ, kōlāla̍ kɔ̄ɔ̍le̍ būli̍īla̍ŋ, a̍ lā bɔ̍ɔ̄la̍ā la̍ŋ, a̍ la̍ 
sīāŋā la̍ŋ, a̍ lā ba̍ā kālālā chēle̍ŋ nda̍ŋ. O̍ ko̍ŋ kɔ̍ɔ̍lī, ō chāā vɛ̍lɛ̄ nyɔ̄ɔ̍ŋ tūūlīa̍a̍ a̍ 
lābā. Nyɛ̄ o̍ nyɛ̄ ŋ̄ dīmu̍l ndu̍ pɛ̍ le̍ mbō tūūla̍ ō nɔ̄lā mbō tūūla̍ ndu̍. Le̍la̍ŋ ā che̍ŋ 
ndu̍ mā tōsa̍ wa̍llo̍ lātūlu̍ nda̍ wānāā nūm a̍a̍ cha̍ā nyɛ̍ a̍ lābā wa̍, a̍ wa̍ wa̍llo̍ le̍ 
Māsānɔ̍ nūu̍, Dēēve̍ fi̍nyā nūm nda̍. 

15Le̍la̍ŋ, Māsānɔ̍ nūu̍, yɔ̍ŋ ni̍ko̍ nyɛ᷅m ŋ̄ dīmi̍ le̍ yɔ̄ŋgōo̍ le̍ bu̍ɛ̍i̍yāā nīa̍a̍ wo̍ŋ, 
wi̍tīi̍yo̍ŋ, a̍ ba̍a̍līi̍yo̍ŋ, a̍ chūɛ̄īmā ɔ̍li̍fīi̍ya̍ŋ, a̍ mūɛ̄īmā kīle̍pīi̍ya̍ŋ. 

16Ndu̍yɛ̍ yɔ̄m o̍ yɔ̄m tāŋgūlāā ŋ̄ yēēma̍ o̍ pēmbūŋ Le̍ba̍nɔ̄ŋ ndo̍ŋ chōo̍, I̍ cho̍ 
wānāā nīa̍a̍ wa̍lla̍ di̍mūl mā kīlu̍l nu̍m, mā yīū yi̍u̍ ndi̍ a̍ ku̍ndāla̍ŋ, mā tūsi̍ ndi̍ o̍ 
Pēe̍ Mɛ̄ŋmā Īhɛ᷄llo̍ kɔ̄ŋgɔ̍ Cho̍pā. O̍ ko̍ŋ, ā nɔ̄lā ni᷅ŋ mā chu̍a̍ ndi̍ mā kūɛ̄ a̍ ndi̍ 
Chūlu̍sɛ̄lɛ̄m.” 

A̍ mɛɛ̄ ̍Sɔl̍ɔm̍ɔŋ̄ ka̍ndu̍ chīɛi̍ ̍Mɛl̄ɛk̄a̍a̍ tāŋgūllo̍ yɛ ̍o̍kɔɔ̄̄ 
(Māsāā Bɛ̍ndūāā Tāsi̍a̍a̍ 6:1-38) 

17O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ chɔ᷅m wānāā lēkāa̍ wa̍, a̍ wa̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍ 
kpo̍u̍, lē sīnāa̍ mɛ̄ɛ̍ nda̍ chō bōllē pīlɛ̍ yɛ̍, mɛ̄ɛ̍ Dēēve̍ fi̍nyā ndɔ̄ ō chɔ̍m nda̍ pāāndu̍ 
yɛ̍. Ndu̍yɛ̍, mɛ̄ɛ̍ o̍ chi̍i̍ nda̍ chɔ̄m, mbo̍ sāālu̍ŋ māā wāŋnda̍ ha̍ā ā wa̍ fa̍ū fa̍ū wāa̍la̍ŋ 
kɛ̄mɛ̄ a̍ be̍le̍-ŋu̍ɛ̍ɛ̍nu̍ a̍ lā yāa̍, a̍ kɛ̄mɔ̄ɔ̍ lē ŋɔ᷄mpu᷅m (153,600). 

18O̍ ko̍ŋ, mbo̍ hɛ̄lī nda̍ wāa̍la̍ŋ be̍le̍ ŋɔ᷄mmɛ̍ū (70,000), mbo̍ yūlū nda̍ le̍ wōlɔ̄ɔ̄lā 
tāŋgūlāā la̍ŋ vīlīo̍o̍. Mbo̍ hɛ̄lī vɛ̄lɛ̄ ha̍ā wāa̍la̍ŋ be̍le̍-ŋɔ̍ma̍a̍ (80,000) le̍ pōūta̍ŋ 
sīɔ̄lɔ̄ɔ̍ o̍ pēmbo᷄ŋ chōo̍. Mbo̍ hɛ̄lī vɛ̄lɛ̄ ha̍ā wāa̍la̍ŋ lā yāa̍ a̍ kɛ̄mɔ̄ɔ̍ lē ŋɔ᷄mpu᷅m 
(3,600), le̍ mā wa̍ nda̍ bālɔ̄ɔ̍ chōo̍ le̍ mā chē māā wa̍llo̍ chō tōsa᷄ŋndo̍. 

Ko̍lo̍ni̍kō Dii̍̍ŋ Ndɔ̄ɔ̍ 3 

1O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ ka̍ndū chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūllo̍ Chūlu̍sɛ̄lɛ̄m, o̍ 
Pēmbīī Mo̍līāāve̍ chōo̍, nāa̍ Mɛ̄lɛ̄ka̍ Ya̍a̍wɛ̄ɛ̄ ō chɔ̄mnu̍ŋ si̍ndɛ̄ Dēēve̍ fi̍nyā ndɔ̄ wa̍. 
Kāni̍ fu̍u̍le̍, lo̍ŋ Dēēve̍ fi̍nyā ndɔ̄ ndu̍ o̍o̍ kɛ̍ɛ̍si̍a̍a̍ le̍ chīɛ̍i̍ Mɛ̄lɛ̄ka̍a̍ tāŋgūllo̍ ni̍. 
Fo̍ndāŋ Sɔ̍lɔ̍mɔ̄ŋ wa̍ ko̍ŋ chīɛ̍i̍ Mɛ̄lɛ̄ka̍a̍ ta̍ŋgu̍llo̍ wo̍, lo̍ŋ Ālu̍a̍nā, wānā wa̍ā 
Chɛ̄bu̍sa̍i̍tī, ndu̍ o̍o̍ nɛ̍ī tɔ̍lɔ̄ɔ̄ ndɔ̄ɔ̍ ni̍. 

2Wɔ̄sī Sɔ̍lɔ̍mɔ̄ŋ o̍ chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ lēmāsā wo̍, o̍ pāŋgi̍i̍ di̍i̍ŋ ndūɛ̍i̍ o̍ wɔ̄sī 
kōŋ ni᷄ŋ o̍ ka̍ndu̍ tāŋgūllo̍ ho̍ō ni̍. 

3Chīɛ̍i̍ Mɛ̄lɛ̄ka̍ Sɔ̍lɔ̍mɔ̄ŋ o̍ wa̍ ho̍ō tāŋgūllo̍, mɛ̄ɛ̍ ndo̍ o̍o̍ tu̍u̍ ndu̍ yɛ̍, ndu̍ cho̍ ho̍ō 
ni̍, chīɛ̄īyo̍ ho̍ō ō wa̍ bānde̍i̍ lēni᷄ŋ nɛ̄īyo̍ be̍le̍ ŋɔ̍ma̍hīɔ̍ɔ̍lu̍, bu̍ ndɔ̄ɔ̍, ō wa̍ nɛ̄īyo̍ 
be̍le̍-ya̍a̍. 

4Tōŋgo̍ wa̍ o̍ chīɛ̄īyo̍ ho̍ō sōndōo̍ wo̍, chɔ̍ŋ ba̍a̍ pīlɔ̍ɔ̍ mbo̍ fūūlūū bāa̍ pīlɔ̍ɔ̍, ō wa̍ 
bānde̍i̍ nɛ̄īyo̍ be̍le̍-ya̍a̍, hēlɔ̄ɔ̍ ō wa̍ le̍ nɛ̄īyo̍ kɛ̄mɛ̄ a̍ be̍le̍-ŋɔ̍ma̍a̍ (180). O̍ ko̍ŋ, mbo̍ 
bɛ̄ɛ̄ndīāā tōŋgōo̍ ho̍ō lēni᷄ŋ kpo̍u̍, a̍ ko̍o̍līi̍ŋ kɛ̄ndɛ̄ kɛ̍ndɔ᷄ŋ. 

5Lu̍mūi̍ wa̍ lu̍mūi̍ kpe̍e̍kpe̍i̍yo̍ o̍ chīɛ̄īyo̍ ho̍ō ni᷄ŋ ndo̍, mbo̍ bɛ̄ɛ̄ndīāā ndu̍ lēni᷄ŋ 
kpe̍de̍ a̍ yɔ̄mīī si̍dāāve̍. Mbo̍ mūli᷄ŋ mbo̍ kūmbū ndu̍ lēni᷄ŋ kpo̍u̍ a̍ ko̍o̍līi̍ kɛ̄ndɛ̄ 
kɛ̍ndɛ̄i̍. O̍ ko̍ŋ kɔ̍ɔ̍lī, mbo̍ tūūlīāā wāūwa̍ŋ a̍ yɔ̄lɔ᷄ŋ o̍ lu̍mūi̍yo̍ ho̍ō ni᷄ŋ si̍lɔ̍. 

6Mbo̍ bɛ̄ɛ̄ndīāā chīɛ̄īyo̍ ho̍ō lēni᷄ŋ kpo̍u̍ a̍ pōūtā ba̍ā kālāla̍ŋ. Ko̍o̍līi̍ŋ o̍ bɛ̍ɛ̍ndi̍a̍a̍ 
chīɛ̄īyo̍ ho̍ō wo̍ŋ, o̍ lɛ̄ŋndē Pa̍a̍vēm nde̍ŋ ni᷄ŋ ŋ̍ fu̍la̍ ni̍. 

7Mbo̍ kūmbū chīɛ̄īyo̍ ho̍ō lēni᷄ŋ kpo̍u̍ a̍ ko̍o̍līi̍ye̍, o̍ lūŋgbo̍ŋ ni̍, a̍ o̍ yɔ̄mīī yīndūɛ̍i̍, 
a̍ o̍ dīōla̍ŋ, a̍ o̍ kēe̍do᷄ŋ chōo̍ kpo̍u̍. O̍ ko̍ŋ kɔ̍ɔ̍lī, mbo̍ tūūlīāā nyāā lākūmba᷅ŋnda̍ o̍ 
lūŋgbu̍ŋ chīɛ̄īyo̍ ho̍ō kpo̍u̍. 

8O̍ ko̍ŋ kɔ̍ɔ̍lī, mbo̍ tōōsīāā fo̍ndāŋ dīāndāa̍ hi̍o̍ū kpo̍u̍ wo̍ o̍ chīɛ̄īyo̍ ho̍ō ni᷄ŋ. 
Lu̍mūi̍yo̍ ho̍ō ō wa̍ bānde̍i̍ lēni᷄ŋ nɛ̄īyo̍ be̍le̍-ya̍a̍, bu̍o̍o̍ nɛ̄īyo̍ be̍le̍-ya̍a̍. O̍ ko̍ŋ kɔ̍ɔ̍lī, 
mbo̍ kūmbū lu̍mūi̍yo̍ ho̍ō lēni᷄ŋ kpo̍u̍ a̍ ko̍o̍līi̍yo̍ŋ. Ko̍o̍līi̍ŋ o̍ ku̍mbū lu̍mūi̍yo̍ ho̍ō 
lēni᷄ŋ a̍ mu̍ŋ ndo̍ŋ, ŋ̄ wa̍ pa᷅ŋnda̍ŋ wāa̍la̍ŋ be̍le̍-hi̍ɔ̍ɔ̍lu̍ a̍ lā ŋɔ᷄mpu᷅m (46,000). 

9Lɔ̄ndīmɛ̄ɛ̍ŋ o̍ ta̍ŋgu̍l chīɛ̄īyo̍ ho̍ō a̍ mu̍ŋ ndo̍ŋ bɛ̍ɛ̍ a̍ ko̍o̍līi̍yo̍ŋ ŋ̍ wa̍ ŋ̄ tōōsīāā ni̍. 
Ko̍o̍līi̍ŋ o̍ to̍o̍si̍a̍a̍ Lɔ̄ndīmɛ̄i̍yo̍ŋ mu᷅ŋ a̍ mu̍ŋ ndo̍ŋ, ŋ̄ wa̍ pa᷅ŋndo̍ ō pīlɛ̍ a̍ tɛ̄ndāa̍ 
tɛ̄ɛ̄ŋ. O̍ ko̍ŋ kɔ̍ɔ̍lī, lu̍mūi̍la̍ wa̍ lēchōo̍ la̍ŋ bɛ̍ɛ̍, mbo̍ kūmbū la̍ŋ lēni᷄ŋ kpo̍u̍ a̍ 
ko̍o̍līi̍yo̍ŋ. 

10Mbo̍ tōōsīāā nyāā lākūmba᷅ŋnda̍ ā ŋīɔ̍ɔ̍ŋ, mbo̍ kūmbū nda̍ kpo̍u̍ a̍ ko̍o̍līi̍ye̍, mbo̍ 
kɛ̄sī nda̍ o̍ fo̍ndāŋ dīāndāa̍ hi̍o̍ū kpo̍u̍ wo̍. 

11-12Nyāā ha̍ā, ō kɛ᷅ kɛ᷅ ndu̍ o̍o̍ nɔ̍ kūmba᷅ŋnda̍ŋ lā tīɔ̍ɔ̍ŋ. Ndu̍yɛ̍ kūmba᷅ŋ o̍ kūmba᷅ŋ 
ō wa̍ bānde̍i̍ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. Nyāa̍ ha̍ā, mɛ̄ɛ̍ ho̍ō sīɛ̄ndi̍ kūmba᷅ŋ 
ndɔ̄ɔ̍ mbo̍ pīla᷄ŋ chīɛ̄īyo̍, mi̍ ho̍ō sīɛ̄ndī vɛ̄lɛ̄ kūmba᷅ŋndo̍ mbo̍ pīla᷄ŋ chi̍ɛ̍īyo̍ 
kpēŋgēi̍ pīlɛ̍i̍. Ndu̍yɛ̍, ma̍ sīɛ̄ndī vɛ̄lɛ̄ kūmba᷅ŋnda̍ŋ lā pīlɛ̍ la̍ŋ, ma̍ bɔ̄ŋā la̍ŋ vēllāa̍ 
vēllē. 

13Nyāa̍ ha̍ā, kūmba᷅ŋndā ndāla̍ŋ bāndi̍i̍ ndūɛ̍i̍ fa̍ū fa̍ū, ī wa̍ le̍ nɛ̄īyo̍ be̍le̍-ya̍a̍. 
Ndu̍yɛ̍ nda̍ ŋīɔ̍ɔ̍ŋ fa̍ū, mɛ̄ɛ̍ nda̍ si᷄m ma̍ mūlī hɔ̄lla̍ kūmbū bā dīo̍o̍. 

14O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ tōōsīāā vɛ̄lɛ̄ kōla̍ ba̍ā kālāa̍ a̍ fūŋi̍i̍ yɛ̍ yɛ̍i̍, ī kɔ̄ɔ̍le̍ bu̍li̍īve̍, 
a̍ ī bɔ̄ɔ̄lɛ̍i̍, a̍ ī sīāŋɛ̄i̍. O̍ ko̍ŋ kɔ̍ɔ̍lī, mbo̍ tūūlīāā nyāā lākūmba᷅ŋnda̍ o̍ kōlāa̍ ho̍ō chōo̍. 
Mbo̍ lāndū kōlāa̍ ho̍ō o̍ dīo̍o̍ le̍ lūɛ̄īyɔ̄ɔ̍ o̍ fo̍ndā dīāndāa̍ hi̍o̍ū kpo̍u̍ wo̍. 

A̍ sūŋgbu̍ma̍ miɔ̍ɔ̍ŋ̍ mā nda̍ tōōsia̍̍a̍ wa̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 7:15-22) 

15A̍ sūŋgbu̍ma̍ ŋ̄būlɔ̍ŋsīi̍ma̍ mi̍ɔ̍ɔ̍ŋ nda̍ŋ o̍kɔ̄ɔ̄ O̍ ko̍ŋ kɔ̍ɔ̍lī, mi̍ Māsāa̍ Sɔ̍lɔ̍mɔ̄ŋ si̍mī 
sūŋgbu̍a̍ŋ mā mīɔ̍ɔ̍ŋ o̍ chīɛ̄īyo̍ ho̍ō lāchī vēllāa̍ vēllē, nāa̍ nda̍ a̍a̍ ke̍e̍kū le̍ lūɛ̄īyɔ̄ɔ̍ 
chīɛ̄ī ni̍ŋ nda̍. Sūŋgbu̍a̍ŋ ma᷅ŋ lē pīlɛ̍ lē wa̍ hēlɔ̄ɔ̍ le̍ nɛ̄īyo̍ be̍le̍-ŋu̍ɛ̍ɛ̍nu̍ a̍ lēdīi̍ŋ, 
nyɛ̄la̍ wa̍ o̍ sūŋgbu̍a̍ŋ māŋ bōlle̍ māā lāmɔ̍si̍lta̍ŋ, ō pīla̍ wa̍ hēlɔ̄ɔ̍ nɛ̄īyo̍ lē ŋɔ᷄mmɛ̍ū 
a̍ tɛ̄ndāa̍ tɛ̄ɛ̄ŋ. 

16Mbo̍ tōōsīāā nyɔ̄ɔ̍ māā ŋ̄yɔ̄lɔ̄, mbo̍ kāyā kāyā ndu̍ o̍ sūŋgbu̍a̍ŋ ma᷅ŋ bōlle̍. O̍ ko̍ŋ 
kɔ̍ɔ̍lī, mbo̍ tūūlīāā vɛ̄lɛ̄ yɔ̄mīī kūāmɛ̄ī pɔ̄mɛ̄ki̍la̍ne̍tīi̍ye̍ kɛ̄mɛ̄ (100), o̍ yɔ̄lɔ᷄ŋ o̍ 
tu̍u̍li̍a̍a̍ wo̍ŋ chōo̍. 

17Sūŋgbu̍ma̍ o̍ si̍mi̍ ma̍ŋ o̍ chi̍ɛ̍īyo̍ lāchī o̍ nāa̍ ke̍i̍yāa̍ le̍ lūɛ̄īyɔ̄ɔ̍ chīɛ̄ī ni̍ŋ nda̍ŋ, le̍ 
wa̍ bā tōūwo̍ le̍ŋ, ma̍ kē le̍ŋ dīōla̍ŋ āā Cha̍chīŋ, ma̍ kē le̍ wa̍ bā lūāŋndo̍ le̍ŋ dīōla̍ŋ, 
āā Bo̍wa̍ā. 

Ko̍lo̍ni̍kō Dii̍̍ŋ Ndɔ̄ɔ̍ 4 

A̍ nyɛm̄ wa̍llo̍ŋ o̍ chīɛi̍ ̍Mɛl̄ɛk̄a̍a̍ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 7:23-51) 

1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ to̍o̍sīāā vɛ̄lɛ̄ ma̍āŋndo̍ a̍ būlɔ᷄ŋsīi̍ye̍. 
Ma̍āŋndo̍ ho̍ō ō wa̍ bānde̍i̍ nɛ̄īyo̍ be̍le̍-ya̍a̍, bu̍o̍o̍ nɛ̄īyo̍ be̍le̍-ya̍a̍, hēlɔ̄ɔ̍ nɛ̄īyo̍ tɔ̍ a̍ 
lē ŋūɛ̍ɛ̍nu̍. 

2O̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ hɛ̄ŋgɛ̍i̍ bɛ̍ndū māmɛ̄ŋndo̍ a̍ būlɔ᷄ŋsīi̍ye̍. Hɛ̄ŋgɔ̍ɔ̍ ho̍ō 
ō wa̍ yīŋgīlāa̍ lēni᷄ŋ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ, tōŋgɔ̄ɔ̍ nɛ̄īyo̍ tɔ̍ a̍ lē ŋūɛ̍ɛ̍nu̍, 
sōndō ndɔ̄ɔ̍ bālɔ̄ɔ̍ chɛ̍chɛ̍, nɛ̄īyo̍ be̍le̍-hi̍ɔ̍ɔ̍lu̍ a̍ lē ŋūɛ̍ɛ̍nu̍. 

3Hɛ̄ŋgɔ̍ɔ̍ ho̍ō o̍ chɔ̄chɔ᷄ŋ lēbɛ̄ŋgu̍, nyɛ̄la̍ŋ lā wa̍ lā tūūlīāā lo̍ŋ māā nāūwāā tōōyē, 
pūla᷄ŋ mā mīɔ̍ɔ̍ŋ chɛ̍chɛ̍, la᷅ŋ lā wa̍ lēchōo̍, la᷅ŋ lā wa̍ lēbɛ̄ŋgu̍. Nyɛ̄la̍ wa̍ la᷅ŋ lā 
tūūlīāā o̍ hɛ̄ŋgɔ̍ɔ̍ ho̍ō la̍ŋ, lā wa̍ lā tōōsīāā a̍ hɛ̄ŋgɔ̍ɔ̍ lātūlu̍. 

4Nyɛ̄lā nda̍ kɛ̄si̍ hɛ̄ŋgɔ̍ɔ̍ ho̍ō chōo̍ la̍ŋ, lā wa̍ tɔ̍ a̍ lā tīɔ̍ɔ̍ŋ, lā tōōsīāā māā nāūwāā 
tōōyē. Mɛ̄ɛ̍ nda̍ mūli̍ lā yāa̍ la̍ŋ hɔ̄lla̍ kūmbū lūāŋndo̍, ma̍ mūlī lā yāa̍ la̍ŋ hɔ̄lla̍ 
kūmbū pāa̍le̍ŋ lē dēllo̍, ma̍ mūlī vɛ̄lɛ̄ lā yāa̍la̍ŋ hɔ̄lla̍ kūmbū tōūwo̍, ma̍ mūlī lā 
yāa̍la̍ŋ lā pīlɛ̍la̍ŋ hɔ̄lla̍ kūmbū pāa̍le̍ŋ lē chāŋndo̍. 

5Ndu̍yɛ̍ hɛ̄ŋgɔ̍ɔ̍ ho̍ō, chēlu̍l ndɔ̄ɔ̍ ō wa̍ ŋ̄chi̍sīi̍la̍ŋ lā yāa̍. Hɛ̄ŋgɔ̍ɔ̍ ho̍ō, chɔ̄chɔ᷄ŋ ndɔ᷄ŋ 
mɛ̄ɛ̍ tāālāa̍ wā nu̍a̍ā ō yāmāā o̍ chɔ̄chɔ᷄ŋ yɛ̍, le̍nde̍ ko̍ni̍ o̍ wa̍ ō yāmāā o̍ chɔ̄chɔ᷄ŋ 
ni̍. Mɛ̄ɛ̍ pɔ̄mbīa̍ŋ mā chūūlū nu̍a̍ā, mā vīōū pɛ̍ kpɛ̍ɛ̍ mā kāndu̍ sīmbūlɔ᷄ŋndo̍ o̍ 
bōlle̍ yɛ̍, le̍nde̍ hɛ̄ŋgɔ̍ɔ̍ ho̍ō ō wa̍ o̍ chɔ̄chɔ᷄ŋ ni̍. Hɛ̄ŋgɔ̍ɔ̍ ho̍ō, ndu̍ o̍o̍ chu̍ā mɛ̄ŋnda̍ŋ 
ka̍lɔ̄ŋnda̍ŋ wāa̍la̍ŋ tɔ̍ a̍ lā ŋūɛ̍ɛ̍nu̍ (15,000). 

6O̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ hɛ̄ŋgɛ̍i̍la̍ŋ tɔ̍ le̍ mɛ̄ŋnda̍ŋ dɔ̄wɔ̄ɔ̍ le̍ nyɔ̄ɔ̍ŋ tɔ̄ɔ̍ lēni᷄ŋ, 
mbo̍ kɛ̄sī la̍ŋ o̍ chīɛ̍i̍ Mɛ̄lɛ̄ka̍a̍. Mɛ̄ɛ̍ o̍ kɛ̍si̍ lā ŋu̍ɛ̍ɛ̍nu̍ la̍ŋ bā tōūwo̍, mbo̍ kɛ̄sī lā 
ŋu̍ɛ̍ɛ̍nu̍ la̍ŋ bā lūāŋndo̍. Chɔ̄lūāā nda̍ a̍a̍ hu᷅ŋ le̍ sa̍lālā lūāmāāla̍ŋ sōlīo̍o̍ wa̍, vīsīŋ 
chɔ̄lūāā kāŋ, o̍ hɛ̄ŋgɛ̍i̍la̍ŋ ndāŋ ni᷄ŋ nda̍ a̍a̍ tu̍a̍ā mu̍ŋ ni̍. Hɛ̄ŋgɛ̍i̍ bɛ̍ndū māmɛ̄ŋndo̍, 
ndu̍ wa̍ le̍ mɛ̄ŋmā wānāā sōlīāā lāsa̍lāa̍ nda̍ a̍a̍ pu̍lūŋ nda̍ŋ dɔ̄wɔ̄ɔ̍ lēni᷄ŋ ni̍. 

7O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ tōōsīāā vɛ̄lɛ̄ nyɛ̄lā kɛ̄sīāā lā la̍mūi̍la̍ŋ tɔ̍ a̍ ko̍o̍līi̍yo̍ŋ, mɛ̄ɛ̍ 
la̍ wa̍ lā tūūlāā le̍ tōōsīa̍a̍ yɛ̍. Mbo̍ kɛ̄sī la̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ. Mɛ̄ɛ̍ o̍ kɛ̍si̍ lā 
ŋūɛ̍ɛ̍nu̍ la̍ŋ bā tōūwo̍, mbo̍ kɛ̄sī lā ŋūɛ̍ɛ̍nu̍ la̍ŋ bā lūāŋndo̍. 

8Mbo̍ tōōsīāā vɛ̄lɛ̄ ti̍bīi̍la̍ŋ tɔ̍, mbo̍ kɛ̄sī la̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ. Mɛ̄ɛ̍ o̍ kɛ̄sī lā 
ŋūɛ̍ɛ̍nu̍ la̍ŋ bā tōūwo̍, mbo̍ kɛ̄sī lā ŋūɛ̍ɛ̍nu̍ la̍ŋ bā lūāŋndo̍. O̍ ko̍ŋ kɔ̍ɔ̍lī, mbo̍ 
tōōsīāā vɛ̄lɛ̄ hɛ̄ŋgɛ̍i̍la̍ŋ kɛ̄mɛ̄ a̍ ko̍o̍līi̍yo̍ŋ. 

9O̍ ko̍ŋ kɔ̍ɔ̍lī, mbo̍ tōōsīāā la̍ūwo̍ le̍ wānāa̍ sōlīāā lāsa̍lāa̍, ndu̍yɛ̍ mbo̍ tōōsīāā vɛ̄lɛ̄ 
la̍ū bɛ̄ndōo̍ o̍ bɛ̍ɛ̄. O̍ ko̍ŋ kɔ̍ɔ̍lī, mbo̍ tōōsīāā dīōla̍ŋ le̍ la̍ūlā tīɔ̍ɔ̍ŋnda̍ŋ nda᷅ŋ, ndu̍yɛ̍ 
mbo̍ kūmbū la̍ŋ kpo̍u̍ a̍ chīli̍ŋi̍i̍ būlɔ᷄ŋsīi̍ye̍. 

10O̍ ko̍ŋ, mbo̍ kɛ̄sī hɛ̄ŋgɛ̍i̍ bɛ̍ndū māmɛ̄ŋndo̍ o̍ sɔ̍ŋgi̍le̍ chīɛ̄īyo̍, kūmbu̍ bā tōūwo̍, 
a̍ kūmbu̍ bā pāa̍le̍ŋ lē chāŋ ndo̍ tɛ̄ɛ̄ŋ. 

11O̍ ko̍ŋ kɔ̍ɔ̍lī, mi̍ Hɔ̍lūām to̍o̍sīāā vɛ̄lɛ̄ kpɛ̍ɛ̍nɔ̍ŋ, a̍ si̍ɔ̍būi̍la̍ŋ, a̍ hɛ̄ŋgɛ̍i̍la̍ŋ le̍ wa̍llo̍ 
o̍ chīɛ̍i̍ Mɛ̄lɛ̄ka̍a̍. Nyɛ̄ o̍ nyɛ̄ Hɔ̍lūām ndu̍ o̍o̍ nɔ̍ le̍ tōsāa̍ o̍ chīɛ̍i̍ Mɛ̄lɛ̄ka̍a̍, le̍ Māsā 
Bɛ̍ndōo̍ Sɔ̍lɔ̍mɔ̄ŋ, mbo̍ chīī ndu̍ tōsā kpo̍u̍. Nyɛ̄m Hɔ̍lūām o̍ to̍o̍si̍a̍a̍ le̍ chīɛ̍i̍ 
Mɛ̄lɛ̄ka̍a̍ wo̍ŋ ki̍nɛ̍i̍, 

12mu̍ŋ cho̍ mu᷅ŋ ni̍, sūŋgbu̍ma̍ mi̍ɔ̍ɔ̍ŋ nda̍ŋ, a̍ hɛ̄ŋgɛ̍i̍la̍ŋ, a̍ nyɛ̄lā tīīlīa̍ŋnda̍ wa̍ lā 
kɛ̄sīāā o̍ sūŋgbu̍ma̍ ma̍ŋ bōlle̍ŋ nda̍ŋ māā lāmɔ̍si̍l ta̍ŋ, a̍ nyɛ̄lā tīɔ̍ɔ̍ŋnda̍ wa̍ lā 
tūūlīāā o̍ nyɛ̄lā lāŋ a̍ chīli̍ŋi̍i̍ te̍e̍ŋgīɛ̍i̍ lā kāyā kāyāā māā ŋ̄yɔ̄lɔ̄ la̍ŋ, 

13a̍ kōmɔ̄ɔ̄ pɔ̄mɛ̄ki̍la̍ne̍tīi̍ kɛ̍mɛ̄ le̍ hi̍ɔ̍ɔ̍lu̍ (400), wa̍ ō tūūlīāā o̍ nyɛ̍ cho̍ ko̍ŋ māā 
ŋ̄yɔ̄lɔ̄ wo̍ chōo̍ bālɔ̄ɔ̍ chɛ̍chɛ̍ pūla᷄ŋ mā mīɔ̍ɔ̍ŋ mi̍ɔ̍ɔ̍ŋ nde̍, 

14a̍ nyɛ̄lā nda̍ tōōsi̍a̍a̍ le̍ hɛ̄ŋgɛ̍i̍la̍ māmɛ̄ŋnda̍ŋ kɛ̄sīo̍o̍ lēchōo̍ la̍ŋ, a̍ hɛ̄ŋgɛ̍i̍la̍ 
māmɛ̄ŋnda̍ŋ, 

15a̍ hɛ̄ŋgɛ̍i̍ bɛ̍ndū māmɛ̄ŋndo̍, a̍ nāūwāā tōōyīāā tɔ̍ a̍ ā ŋīɔ̍ɔ̍ŋāā nda̍ tōōsi̍a̍a̍ mi̍ 
hɛ̄ŋgɛ̍i̍ bɛ̍ndū kōŋ ō wā ō kɛ̄sīāā lēchōo̍ wa̍, 

16a̍ kpɛ̍ɛ̍nɔ̍ŋ, a̍ si̍ɔ̍būi̍la̍ŋ, a̍ chūlā sa̍ŋgi̍la̍ŋ, O̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ Hɔ̍lūām o̍ 
to̍o̍si̍a̍l Māsā Bɛ̍ndōo̍ Sɔ̍lɔ̍mɔ̄ŋ a̍ chīli̍ŋu̍ŋ būlɔ᷄ŋsīi̍yo̍ŋ, le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. 

17O̍ dɛ̍ŋgbɔ̍ɔ̍ Chɔ̍ɔ̍dāŋ, nāa̍ pūūlu̍ chu̍a̍u̍wāā ŋ̄kpɛ̍ɛ̍nɔ̍ɔ̍ wa̍ Su̍kɔ̍tī chi̍e̍e̍ a̍ Sa̍lu̍ɛ̍tāŋ 
chi̍e̍e̍ tɛ̍ɛ̄ŋ nda̍, lo̍ŋ Māsā Bɛ̍ndōo̍ Sɔ̍lɔ̍mɔ̄ŋ o̍ bɛ̄ɛ̄ndi̍a̍a̍ nyɔ̄ɔ̍ŋ mu᷅ŋ kpo̍u̍ ni̍. 

18Mi̍ Sɔ̍lɔ̍mɔ̄ŋ o̍ to̍o̍sīāā nyɔ̄ɔ̍ŋ ta̍u̍ ta̍u̍ a̍ chīli̍ŋu̍ŋ būlɔ̍ŋsīi̍yo̍ŋ. Būlɔ᷄ŋsīi̍ŋ Sɔ̍lɔ̍mɔ̄ŋ 
o̍ tōōsi̍a̍a̍ nyɔ̄ɔ̍ŋ mu᷅ŋ ndo̍ŋ, ŋ̄ wa̍ ha̍a̍a̍ wānā a̍a̍ nɔ̄la̍ mā sīna̍ mɛ̄ɛ̍ kpɛ̍ ŋ̍ wa̍ lūsu̍llo̍ 
yɛ̍ le̍. 

19O̍ ko̍ŋ kɔ̍ɔ̍lī, nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ kɛ̍ɛ̍si̍a̍a̍ le̍ tōsāa̍ o̍ chīɛ̍i̍ Mɛ̄lɛ̄ka̍a̍ ho̍ō, 
mbo̍ tōōsīāā mu̍ŋ kpo̍u̍. Nyɛ̄m o̍ to̍o̍si̍a̍a̍ wo̍ŋ mu̍ŋ cho̍ mu᷅ŋ ni̍. Ma̍āŋ ŋ̄ko̍o̍līi̍yo̍, a̍ 
ti̍bīi̍ nda̍ kɛ̄sī be̍e̍dīi̍ chɔ᷅m māā Mɛ̄lɛ̄ka̍ chō a̍ nda̍ lātūlu̍ wo̍, 

20a̍ nyɛ̄lā kɛ̄sīāālā la̍mbūi̍la̍ŋ, a̍ la̍mbūi̍la̍ nda̍ tōōsi̍a̍a̍ a̍ ko̍o̍līi̍ kɛ̍ndɛ̄ kɛ̍ndɛ̄i̍, le̍ mī 
lā wa̍ sānde̍i̍ o̍ fo̍nda᷄ŋ dīāndāa̍ hi̍o̍ū kpo̍u̍ wo̍, mɛ̄ɛ̍ i̍ wa̍ ī tūwāā yɛ̍ la̍ŋ, 

21a̍ nyɛ̄la̍ wa̍ māā bīl lāpe̍e̍ŋge̍ le̍ kɛ̄sīo̍o̍ chīɛ̄ī ni᷄ŋ le̍ chīɛ̄īyo̍ nɛ̄ŋīo̍o̍ la̍ŋ, a̍ 
la̍mbūi̍la̍ŋ, a̍ kpānya̍la̍ŋ, 

22a̍ wōlɔ̄ɔ̄lā la̍mbūi̍la̍ŋ, a̍ hɛ̄ŋgɛ̍i̍la̍ŋ, a̍ hɛ̄ŋgɛ̍i̍la̍ŋ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ lēni᷄ŋ, 
a̍ hɛ̄ŋgɛ̍i̍la̍ chu̍a̍ā lēyīŋnda̍ŋ. Ndu̍yɛ̍ nyɔ̄ɔ̍ŋ mu᷅ŋ kpo̍u̍ a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ nda̍ 
tōōsi̍a̍a̍ mu̍ŋ ni̍. Dīōla̍ wa̍ bā bɛ̍ɛ̄ o̍ chīɛ̍i̍ Mɛ̄lɛ̄ka̍a̍ la̍ŋ, a̍ dīōla̍ wa̍ o̍ fo̍ndā dīāndāa̍ 
hi̍o̍ū kpo̍u̍ wo̍ la̍ŋ, ma̍ kūmbū la̍ŋ kpo̍u̍ a̍ ko̍o̍līi̍yo̍ŋ. 

Ko̍lo̍ni̍kō Dii̍̍ŋ Ndɔ̄ɔ̍ 5 

1Mɛ̄ɛ̍ Sɔ̍lɔ̍mɔ̄ŋ o̍ chi̍i̍ chīɛ̍i̍ Mɛ̄lɛ̄ka̍a̍ ho̍ō tāŋgūl, nyɛ̄ o̍ nyɛ̄ Dēēve̍ fi̍nyā ndɔ̄ ndu̍ o̍o̍ 
yɔ̍ŋgu̍ o̍ Mɛ̄lɛ̄ka̍ lo̍, le̍ kpe̍ku̍ Mɛ̄lɛ̄ka̍ Ya̍a̍wɛ̄ɛ̄ wo̍, ka̍ni̍ŋ hu̍mbū ni̍, ŋ̄ko̍o̍līi̍ ni̍, a̍ 
nyɛ̄m chēle̍ŋndo̍ŋ, mbo̍ chūā mu̍ŋ kpo̍u̍, mbo̍ kūā a̍ mu̍ŋ o̍ chīɛ̍i̍ Mɛ̄lɛ̄ka̍a̍, mbo̍ kɔ̍ 
kɛ̍sī mu̍ŋ o̍ fo̍ndāŋndā nda̍ kɛ̄sī nyɔ̄ɔ̍ŋ o̍ chīɛ̍i̍ Mɛ̄lɛ̄ka̍a̍ la̍ŋ. 

Sɔl̍ɔm̍ɔŋ̄ ku̍ɛ ̄a̍ kɔf̍ū kpe̍ma̍ Mɛl̄ɛk̄a̍a̍ o̍ chīɛi̍ ̍Mɛl̄ɛk̄a̍a̍ niŋ᷄ 
(Māsāā Bɛ̍ndūāā Tāsi̍a̍a̍ 8:1-9) 

2Mɛ̄ɛ̍ Sɔ̍lɔ̍mɔ̄ŋ chi̍i̍ chīɛ̍i̍ Mɛ̄lɛ̄ka̍a̍ tāŋgūl, mbo̍ vēēlū lāŋgba̍ā kālla̍ I̍sɔ̄lūɛ̄ī ki̍nɛ̍i̍, a̍ 
bōlīī lāyu̍ŋgu̍e̍i̍, a̍ bōlīī lāchīɛ̄īye̍, le̍ mā chūūŋgi̍āŋ Chūlu̍sɛ̄lɛ̄m. Ndu̍ o̍o̍ ye̍e̍ma̍ mī 
ndu̍ o̍o̍ chu̍a̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, mī ndu̍ o̍o̍ ku̍ɛ̄ a̍ ndu̍ o̍ fo̍ndāŋ sɛ̄nɛ̄ī 
nda̍ tōōsi̍a̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍. Ndu̍yɛ̍ Sa̍a̍yɔ̄ŋ, ndu̍ yɔ̍nūŋ māā Chūlu̍sɛ̄lɛ̄m 
ni̍, o̍ Māsāa̍ Dēēve̍ lo̍ chi̍e̍e̍, lo̍ŋ kɔ̍fōo̍ ho̍ō ō wa̍ ō kɛ̄sīāā ni̍. 

3O̍ ko̍ŋ, wāŋ pīāāndūa̍a̍ I̍sɔ̄lūɛ̄ī kpo̍u̍, ma̍ chu̍ūŋgi̍āŋ nāa̍ Māsā Bɛ̍ndōo̍ Sɔ̍lɔ̍mɔ̄ŋ 
chu̍a̍, a̍ te̍le̍ŋ nda̍ bīī bɔ̄ŋa᷅ŋ lābāfɛ̄i̍yo̍ o̍ pāŋgi̍i̍ ŋɔ̍mmɛ̍ūve̍ o̍ wɔ̄sīo̍o̍ ni᷄ŋ ndo̍ ki̍nɛ̍i̍. 

4Mɛ̄ɛ̍ wāŋ bɛ̄ndūa̍a̍ I̍sɔ̄lūɛ̄ī kpo̍u̍ a̍ chu̍u̍ŋgi̍āŋ na̍a̍ pi᷅lɛ̍, mi̍ Li̍va̍īya̍ ā chūā kɔ̍fū 
kpe̍ma̍ Mɛ̄lɛ̄ka̍a̍. 

5O̍ ko̍ŋ, ma̍ kūā a̍ ndu̍, a̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ lātūlū wo̍, a̍ 
nyɛ̄m lāāndu᷄ŋ wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ lo̍, mi̍ ŋ̄ wa̍ o̍ tɛ̍ndīi̍ ko̍ŋ ni᷄ŋ ndo̍ŋ. Ndu̍yɛ̍ 
wānāā sōlīāā lāsa̍lāa̍, a̍ li̍va̍īya̍, nda̍ ku̍ɛ̄ a̍ nyɛ̄m mu̍ŋ o̍ chīɛ̍i̍ Mɛ̄lɛ̄ka̍a̍ ni̍. 

6O̍ ko̍ŋ kɔ̍ɔ̍lī, Māsā Bɛ̍ndōo̍ Sɔ̍lɔ̍mɔ̄ŋ ni̍, a̍ I̍sɔ̄lūɛ̍i̍ya̍a̍ ku̍ndāā o̍ chu̍u̍ŋgi̍āŋ ka̍ŋ nāa̍ 
ndu̍ chu̍a̍ wa̍, nda̍ kpo̍u̍ ma̍ sīm kɔ̍fū kpe̍ma̍ Mɛ̄lɛ̄ka̍a̍ lāchī, le̍ kɔ̄la̍ŋ a̍ kɔ̍fu̍ Mɛ̄lɛ̄ka̍a̍ 
o̍ chīɛ̍i̍ Mɛ̄lɛ̄ka̍a̍. Ndu̍yɛ̍ ma̍ dīī chɔ̄lūa̍a̍ ta̍u̍ ta̍u̍ ma̍ sōli̍ nda̍ sa̍lāla̍ŋ o̍ Mɛ̄lɛ̄ka̍ lo̍. 
Chɔ̄lūāā nda̍ dīī ya̍, nda̍ yɔ̍nūŋ ni̍ māā sāa̍, a̍ nāūwāā tōōyīa̍a̍, ā wa̍ ha̍a̍a̍ nda̍ a̍a̍ 
chu̍ū chɔ᷅m te̍. 

7O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ a̍ kūā a̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ 
lūɛ̄ī a̍ ndu̍ o̍ fo̍ndāŋ dīāndāa̍ hi̍o̍ū kpo̍u̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍. Nyāā lā 
kūmba᷅ŋāā nda̍ tōōsi̍a̍a̍ o̍ fo̍ndāŋ kōŋ nda̍, o̍ kūmba᷅ŋndā ndāla̍ la̍ŋ bɛ̄ŋgu̍ nda̍ kɛ̄si̍ 
kɔ̍fōo̍ ho̍ō ni̍. 

8Kūmba᷅ŋndā nyāa̍ ha̍ā, lā wa̍ lā sīɛ̄ndīāā mi̍ lā kūmbū kɔ̍fōo̍ ho̍ō, a̍ yɔ̄mīī nda̍ a̍a̍ 
ku̍ā a̍ ndu̍ ve̍ kpo̍u̍. 

9Yɔ̄mīī nda̍ a̍a̍ ku̍ā a̍ kɔ̍fōo̍ ho̍ō ve̍ bɛ̍ɛ̍, mɛ̄ɛ̍ le̍ hɔ̄lta̍ŋ mī wāna̍ a̍a̍ che᷅ ndi̍, fo̍ndōle̍, 
ndi̍ wa̍ ti᷄ŋ ī vīlɛ̄ī. Kɛ̍ ndi̍ bɛ̍ɛ̍ mɛ̄ɛ̍ mī wāna̍ a̍a̍ wa̍ o̍ fo̍ndāŋ dīāndāa̍ hi̍o̍ū kpo̍u̍ wo̍, 
mālāŋ ŋ̄ chā ndi̍ hɔ̄ltā la̍ŋ. Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍, yɔ̄mīī kēŋ ī chō lo̍ŋ. 

10Pōūtā yɛ̍ndɛ̍la̍ ti̍ɔ̍ɔ̍ŋndā Mūu̍sē o̍ dɔ̍ū sīndɛ̄ o̍ kɔ̍fōo̍ ho̍ō ni᷄ŋ, o̍ Pēmbīī Sa̍a̍nāīve̍ 
chōo̍ la̍ŋ, la̍ŋ ko̍ni̍ la̍ wa̍ o̍ kɔ̍fōo̍ ho̍ō ni᷄ŋ ni̍. Bōōndi̍i̍ I̍sɔ̄lūɛ̍i̍ya̍ fūla̍ o̍ chɛ̄le̍ŋ ni᷄ŋ 
I̍chi̍pī ma̍ wā kɔ̄la̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yīī kpe̍ma̍a̍ a̍ nda̍ o̍ Pēmbīī Sa̍a̍nāīve̍ 
chōo̍ ve̍, a̍ te̍le̍ŋ ko̍ŋ Mūu̍sē o̍ dɔ̍ū pōūtā yɛ̍ndɛ̍la̍ŋ nda᷅ŋ o̍ kɔ̍fōo̍ ho̍ō ni᷄ŋ ni̍. 

A̍ dīndīo̍o̍ sɔl̄āa̍ Mɛl̄ɛk̄a̍ o̍ hɔl̄ o̍kɔɔ̄ ̄
11-14Wānāā sōlīāā lāsa̍lāa̍ fu̍la̍ o̍ ku̍ndālā yɛ̍ yɛ̍la̍ŋ chōo̍ ma̍ wā lo̍ŋ nda̍ kpo̍u̍, nda̍ 
a̍a̍ sɔ̍la̍ ni᷅ŋ pūlɔ̄ɔ̍ le̍ mā wa᷄ ā dīāndāā Mɛ̄lɛ̄ka̍ o̍ hɔ̄l. Ndu̍yɛ̍ Li̍va̍īyāa̍ nda̍ a̍a̍ so̍lī 
cho̍ndo̍ŋ nda̍ ki̍nɛ̍i̍, A̍sa̍fī ni̍, Hɛ̍māŋ ni̍, a̍ Chɛ̍du̍tɔ̄ŋ, a̍ wānāya᷅ŋ ndāa̍ŋ, ā wa᷄ ā 
dōūvīa̍ŋ o̍ nyɛ̄lā ba̍ā kālālā bɛ̄ndūla̍ŋ ni᷄ŋ. Li̍va̍īya̍ ki̍nɛ̍i̍, mi̍ nda̍ sīm o̍ ma̍āŋndo̍ 
īkɛ̄i̍, kūmbū pāa̍le̍ŋ lē chāŋndo̍, a̍ chɛ̍ŋchɛ̍ŋndo̍ŋ o̍ lābā, a̍ tōwāla̍ŋ ndu̍yɛ̍ a̍ nyɛ̄m 
chāā īyōōŋ ŋ̄ chēle̍ŋ ndo̍ŋ. O̍ ko̍ŋ kɔ̍ɔ̍lī, wānāā sōlīāā lāsa̍lāa̍ ŋ̄wāŋ kɛ̄mɛ̄ a̍ bi̍di̍i̍ŋ, 
ā wa᷄ īsīsi̍ nda̍ nda̍ā lātūlu̍ mī nda̍ hɔ̄ŋ pu᷅tɛ̍nɛ̍i̍la̍ŋ. Chōndo̍ŋ ni̍, bu̍lu̍la̍ŋ ni̍, 
chɛ̍ŋchɛ̍ŋndo̍ŋ ni̍, a̍ nyɛ̄m chāa̍ŋ ŋ̄ pīlɔ̍ŋ, nyɛ̄ o̍ nyɛ̄ wa᷄ kɔ̄la̍ŋ dīōmndo̍ ō pīlɛ̍ kpe̍ 
le̍ Mɛ̄lɛ̄ka̍ Ya̍a̍wɛ̄ɛ̍ sāŋgālāa̍. Ā wa᷄ chōnde̍i̍ sōlīo̍o̍ āā, “Sāŋgālāa̍ chō le̍ nu̍m Mɛ̄lɛ̄ka̍ 
Ya̍a̍wɛ̄ɛ̄, kāni̍ fo̍ndōle̍, ā chō wānā kɛ̍ndɛ̄, kāālā nūmndo̍ ō fe̍ŋāŋ le̍chōo̍ le̍, ndu̍yɛ̍ 
ō chō le̍ fɛ̍ɛ̍ŋ a̍ fɛ̍ɛ̍ŋ.” Dīmīo̍o̍ nu̍a̍ā mī wānāā sōlīāā lāsa̍lāa̍ ā fūlā o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ, o̍ lēpīlɛ̍ ni᷄ŋ kpe̍, mi̍ yu̍mbu̍ yu̍mbu̍ i̍kpu̍ŋgbāa̍, lātūlu̍ a̍ pa̍ŋgēle̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ la̍tu̍lu̍ wo̍, ō kūmbū chīɛ̍i̍ Mɛ̄lɛ̄ka̍a̍ kpu̍. 
Wānāā sōlīāā lāsa̍lāa̍ nda̍ a̍a̍ nɔ̍lā lɛ̍ mī nda̍ a̍a̍ hi̍o̍ū lāchī a̍ nyɛ̄ nda̍ wa̍ tōsāa̍ wo̍ 
tōsāa̍ le̍. 

Ko̍lo̍ni̍kō Dii̍̍ŋ Ndɔ̄ɔ̍ 6 

Sɔl̍ɔm̍ɔŋ̄ so̍ō nāa̍ wāŋnda̍ Is̍ɔl̄ūɛī̄ chu̍a̍ 
(Māsāā Bɛ̍ndūāā Tāsi̍a̍a̍ 8:12-21) 

1O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ pi̍ɛ̍ī Mɛ̄lɛ̄ka̍ āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, a̍ di̍mi̍ māā, o̍ 
nyūmmā tīŋgīsi̍ma̍ bɛ̍ndūa̍ŋ ni᷄ŋ nāa̍ nu̍m a̍a̍ chālāa̍ ā chō ni̍. 

2Kɛ̍ I̍ te̍ŋgu̍l nu̍m chīɛ̄ī tɔ̍ɔ̍ma̍a̍, fo̍ndāŋ ŋ̄ nɔ̄ mā wa̍ lēni᷄ŋ le̍ fɛ̍ɛ̍ŋ a̍ fɛ̍ɛ̍ŋ ndo̍.” 

3O̍ ko̍ŋ, mi̍ Māsā Bɛ̍ndōo̍ Sɔ̍lɔ̍mɔ̄ŋ mu̍li᷄ŋ ku̍mbū wāŋnda̍ I̍sɔ̄lūɛ̄ī a̍ wa̍ īsīsi̍ wo̍, 
mbo̍ dūāū nda̍ sa̍lā. 

4Mbo̍ dīmī āā, “Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ō pēēlu̍ būŋgɛ̄ī 
ndūɛ̍i̍ o̍ chu̍e̍l sīndɛ̄ Dēēve̍ fi̍nyā nī ve̍. Mi̍ Mɛ̄lɛ̄ka̍ dīmūl Dēēve̍ fi̍nyā nī a̍ te̍le̍ŋ ko̍ŋ 
āā, 

5‘Chɔ̍ŋ a̍ te̍le̍ŋ ya̍ I̍ so̍li̍ wānāā nīa̍a̍ o̍ chɛ̄le̍ŋ ni᷄ŋ o̍ I̍chi̍pī wo̍, mbo̍ bīya᷅ŋ a̍ te̍le̍ŋndo̍ 
ho̍ō, I̍ hɛ̍li̍ wɔ̍ chi̍e̍e̍ o̍ chi̍e̍e̍ bɛ̍ndū o̍ yu̍ŋgu̍la̍ I̍sɔ̄lūɛ̍i̍ya̍ tɛ̄ɛ̄ŋ le̍ mā tēŋgu̍l la̍ chīɛ̄ī 
nda̍ sōōlūū ya̍ wo̍ le̍. Ndu̍yɛ̍ I̍ hɛ̍li̍ wɔ̍ wānā o̍ wānā mī si̍i̍ŋgu̍u̍ ndu̍ māsā wānāā 
nīa̍a̍ I̍sɔ̄lūɛ̄ī chōo̍ le̍. 

6Kɛ̍ mi̍ I̍ hɛ̍lī Chūlu̍sɛ̄lɛ̄m le̍ mbō wa̍ chi̍e̍e̍ nda̍ sōōlūū ya̍ wo̍. Ndu̍yɛ̍, mi̍ hɛ̍lī nūm 
Dēēve̍ mi̍ kɛ̍sī nu̍m wānāā nīa̍a̍, I̍sɔ̄lūɛ̄ī chōo̍.’ ” 

7Mi̍ Sɔ̍lɔ̍mɔ̄ŋ hi̍a̍ū lāchī a̍ sūɛ̍i̍, mbo̍ dīmī āā, “Mi̍ Dēēve̍ fi̍nyā nī ndu̍ o̍o̍ kɛ̍ɛ̍sīāā le̍ 
mī ndu̍ o̍o̍ ta̍ŋgu̍l chīɛ̄īyo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ sōōlūūwo̍. 

8Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl Dēēve̍ fi̍nyā nī, āā, ‘Yīya᷄ŋ kɛ̍ndɔ̄ɔ̍ pīla̍ ŋ̄ yīya̍ŋ ko̍ŋ o̍ 
kɔ̄l nūmndo̍ ni᷄ŋ le̍ ya̍ chīɛ̄ī nda̍ sōōlūū ya̍ lēni᷄ŋ ndō tēŋgūllo̍ ni̍. A̍ to̍sa̍ īkɛ̄ndɛ̄ le̍ 
yīya᷄ŋ wa̍ā le̍nde̍ nɔ̄ɔ̍ o̍ kɔ̄l nūmndo̍ ni᷄ŋ. 

9Kɛ̍ ō cho̍ nu᷅m te̍ nɔ̍ mā ta̍ŋgu̍l chīɛ̄īyo̍ le̍ ya̍ sōōlūūwo̍ le̍. Po̍ nu̍m ŋ̄ chō hūnɔ̄ɔ̄ 
vīōlɔ̄ɔ̄ wo̍, ndu̍ nɔ̍ ni̍ mbō tāŋgu̍l chīɛ̄īyo̍ ho̍ō le̍ ya̍.’ ” 

10Mi̍ Sɔ̍lɔ̍mɔ̄ŋ hi̍a̍ū lāchī a̍ sūɛ̍i̍, mbo̍ dīmī āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ ō chu̍a̍ 
būngɛ̄i̍ le̍ tōsāa̍, ō chīŋa̍ lāsōndō. Ō tōsa̍ mi̍ mi̍i̍ŋgū māsāa̍ I̍sɔ̍lūɛ̄ī, o̍ fōōfo̍ Dēēve̍ 
fi̍nyā nī wo̍, mɛ̄ɛ̍ ndu̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍a̍ būŋgɛ̄i̍ yɛ̍. O̍ ko̍ŋ kɔ̍ɔ̍lī, mi̍ te̍ŋgūl ndu̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ chīɛ̄īyo̍, le̍ ndu̍ sōōlūūwo̍ lēni᷄ŋ. 

11Ndu̍yɛ̍ o̍ chīɛ̄ī kōŋ ni᷄ŋ ya̍ I̍ bɛ̍ɛ̍ndi̍a̍a̍ fo̍ndāŋndo̍ le̍ kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ 
wo̍ kɛ̄sīo̍o̍ ni̍. Bōōndi̍i̍ wāŋnda̍ I̍sɔ̄lūɛ̄ī a̍ fu̍la̍ sīndɛ̄ I̍chi̍pī ve̍, kpe̍ma̍ Mɛ̍lɛ̄ka̍ yīi̍ a̍ 
nda̍ wo̍, o̍ kɔ̍fōo̍ ho̍ō ni᷄ŋ kpe̍ma̍ ko̍ŋ ō chō ni̍.” 

Sɔl̍ɔm̍ɔŋ̄ piɛ̍i̍ ̍Mɛl̄ɛk̄a̍ 
(Māsāā Bɛ̍ndūāā Tāsi̍a̍a̍ 8:22-53) 

12O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ kɔ̍ si᷅m o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ lāchī, I̍sɔ̄lūɛ̍i̍ya̍a̍ nda̍ 
a̍a̍ chu̍u̍ŋgi̍āŋ lo̍ŋ nda̍ kpo̍u̍ o̍ hɔ̄l. Mbo̍ he̍e̍lū bāla̍ŋ chōo̍ cho̍o̍ mbo̍ pīɛ̄ī Mɛ̄lɛ̄ka̍. 

13(Ndu̍yɛ̍, nāa̍ si̍māā Sɔ̍lɔ̍mɔ̄ŋ o̍ to̍o̍si̍a̍a̍ a̍ chīli̍ŋi̍i̍ būlɔ᷄ŋsīi̍ye̍ o̍ la̍ūwo̍ tɛ̄ɛ̄ŋ nda̍, 
lēchōo̍ Sɔ̍lɔ̍mɔ̄ŋ o̍ wa̍ īsīsi̍ ni̍. Nāa̍ si̍māa̍ ha̍ā, bu̍o̍o̍ ni̍, bānde̍i̍ ni̍ ō wa̍ nyɛ̄ pīlɛ̍ kpe̍, 
nɛ̄īyo̍ lē ŋɔ̄ma̍a̍, hēlɔ̄ɔ̍ nɛ̄īyo̍ lē ŋūɛ̍ɛ̍nu̍. O̍ ko̍ŋ, mbo̍ bāŋ wūla̍ŋ o̍ nyɛ̄ kōŋ chōo̍ 
I̍sɔ̄lūɛ̍i̍ya̍a̍ chu̍u̍ŋgi̍āŋ lo̍ŋ nda̍ kpo̍u̍ o̍ hɔ̄l, mbo̍ hēēlū bāla̍ŋ chōo̍ cho̍o̍.) 

14Mbo̍ pīɛ̄ī Mɛ̄lɛ̄ka̍ mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, nu᷄m pīlɛ̍ 
kpe̍ cho̍ Mɛ̄lɛ̄ka̍ ni̍. O̍ fo̍ndāŋ nūmndo̍ chōo̍ cho̍o̍ ni̍, o̍ chi̍e̍ēŋndo̍ ho̍ō chōo̍ ni̍, 
Mɛ̄lɛ̄ka̍ o̍ Mɛ̄lɛ̄ka̍ chēle̍ŋ cho᷄ le̍. A̍ cho̍ wa᷅na̍ fa̍ŋa̍ŋ o̍ lē dīōm chōo̍ le̍. Tē a̍ yi̍i̍ 
kpe̍ma̍a̍ a̍ wānā o̍ wānā pɛ̍, mī wānā ko̍ŋ tūsi̍ŋ o̍ dīōm nūmndo̍ bɛ̄ŋgu̍, mbō tōsa̍ 
nyɛ̄ ŋ̄ dīmūl ndu̍ wo̍ a̍ kɔ̄l ndɔ̄ɔ̍ pɛ̍, lōo̍ ŋ̄ lō o̍ kpe̍ma̍ nu̍m kōŋ chōo̍ ni̍, mā chɔ̍m 
ndu̍ māā a̍ ka̍a̍la̍ ndu̍. 

15Būŋgɛ̄ī ŋ̄ chūe̍l bu̍ɛ̍ī nūmndo̍ Dēēve̍ fi̍nyā ni̍ ve̍, ma̍ pēēlū būŋgɛ̄ī kēŋ. Ndu̍yɛ̍ 
nyɛ̄ ŋ̄ chūe̍l ndu̍ būŋgɛ̄i̍, ō chīŋa̍ hāū la̍so̍ndō. 

16Le̍la̍ŋ, o̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, hi̍o̍u̍ ni̍ko̍ la̍chi̍ a̍ būŋgāŋ ŋ̄ chūe̍l 
bu̍ɛ̍ī nūmndo̍ Dēēve̍ fi̍nyā nī wo̍ŋ pēēlōo̍. Mā to̍sa̍ mɛ̄ɛ̍ ŋ̄ dīmi̍ yɛ̍. Ma̍ chūēl ndu̍ 
sīndɛ̄ būŋgɛ̄i̍, māā tē wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍ ā tōsa̍ nyɛ̄ ŋ̄ dīmūl nda̍ 
wo̍ pɛ̍, ndu̍yɛ̍ mā chu̍a̍ sāwāla̍ nu̍mnda̍ŋ, mā wa̍ nu̍m o̍ hɔ̄l sa̍kpō māā Dēēve̍ fi̍nyā 
nda̍, māā ā chō tōsā mī māsāle̍ŋ I̍sɔ̄lūɛ̄ī le̍ hi̍o̍ū lāchī a̍ wāa̍ o̍ ndu̍ lo̍ chi̍ɛ̍ī ni᷄ŋ le̍ 
fɛ̍ɛ̍ŋ a̍ fɛ̍ɛ̍ŋ. 

17Le̍la̍ŋ, o̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, būŋgɛ̄ī ŋ̄ chūe̍l ke̍ŋ bu̍ɛ̍ī nūmndo̍ 
Dēēve̍ fi̍nyā nī ve̍, pe̍e̍lu̍ būŋgɛ̄ī kēŋ mā to̍sa̍ nyɛ̄ ŋ̄ dīmu̍l ndu̍ wo̍. 

18“Kɛ̍ nūm Mɛ̄lɛ̄ka̍, fo̍ndāŋ nūmndo̍ chōo̍ cho̍o̍ bɛ̍ɛ̍ kpo̍u̍, ō cho̍ le̍tu̍u̍ le̍ mā su̍l lo̍ŋ 
te̍. Ɔ̍ɔ̄ ni᷅ŋ chīɛ̄ī ya̍ I̍ ta̍ŋgu̍l ho̍ō le̍ nūm ndo̍, vɛ̄ɛ̍nɛ̍ ŋ̄ lōōkū yɛ̍ mā su̍l lēni᷄ŋ mā wa̍ 
wāŋndā chīe̍e̍ya̍ tɛ̄ɛ̄ŋ o̍ chi̍e̍ēŋndo̍ ho̍ō ni᷄ŋ? 

19O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, bu̍ɛ̍ī nūmndo̍ ya̍ I̍ cho̍ ni̍. Le̍la̍ŋ, ya̍ŋ ni᷅la̍ŋ o̍ 
pīɛ̄īlē ya̍ I̍ cho̍ nu̍m nde̍ŋ, ndu̍yɛ̍ mā mu̍li̍ ya̍ dīōm. 

20Hɔ̄ltē nūmnde̍ŋ lē wa̍ chi̍ɛ̍īyo̍ ho̍ō chōo̍ īdīi̍ a̍ īchɔ̄l. Nyɛ̄ o̍ nyɛ̄ ya̍ I̍ hu̍ŋ nyu̍nā 
nu̍m dīōm o̍ chīɛ̄īyo̍ ho̍ō ni᷄ŋ le̍ ndu̍ pɛ̍, yāndi̍i̍ tu̍e̍i̍ ya̍ dīōm. Kāni̍ fo̍ndōle̍, a̍ chu̍a̍ 
būŋgɛ̄i̍ māā o̍ chīɛ̄ī nūmndo̍ ho̍ō ni᷄ŋ na̍nu᷄ŋ na̍a̍ ŋ̄ chō nu̍m wā sōōlūūwo̍ ni̍. 

21Ndu̍yɛ̍, ya̍ ni̍, wānāā nūmnda̍ I̍sɔ̄lūɛ̄ī ni̍, lēpīɛ̄ī o̍ lēpīɛ̄ī na̍a̍ ŋ̄ hu᷄ŋ pi̍ɛ̍ī nu̍m o̍ 
chīɛ̄īyo̍ ho̍ō ni᷄ŋ pɛ̍, tu̍e̍i̍ pi̍ɛ̍īlē lēŋ, nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ 
wa̍, mā ma̍l na̍a̍ le̍ yɔ̄ŋndā nāāla̍ wɔ̄ɔ̍ŋnda̍ŋ. 

22“Tē ō wa̍ pɛ̍ mī wāŋndo̍ ho̍l chāa̍ŋ ndɔ̍ sūɛ̍i̍, mī chāa̍ŋ ndɔ̍ ko̍ŋ hīŋ mēna᷄ŋndo̍ o̍ 
ma̍āŋ cho̍ ho̍ō o̍ nūmndo̍ chi̍ɛ̍ī ni̍ŋ ndo̍ hɔ̄lndɔ̄, le̍ chɔ̄m ndo̍ māā ō cho̍ ndu̍ le̍ to̍sa̍ 
sūɛ̍i̍ ke̍ŋ te̍ pɛ̍, 

23nūm pi̍la̍ tu̍e̍i̍ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā to̍sa̍ īsɔ̄ɔ̍ a̍ 
ndi̍ o̍kɔ̄ɔ̄, mā kēlū yāmɛ̍i̍ nda̍ tɛ̄ɛ̄ŋ, mā ke̍ wāna̍ nɔ̍ di̍o̍o̍ wo̍ di̍ ndɔ̄ɔ̍, mā tu̍si̍ wāna̍ 
tɛ̄ɛ̄mbūūwo̍ nyɛ̄ pālāā chōo̍. 

24“A̍ yɔ̍ŋ bɛ̍ɛ̍ mī wānāā nūmnda̍ I̍sɔ̄lūɛ̄ī mī ya̍a̍mɔ̍ɔ̍wa̍a̍ ndāa̍ ā yēm nda̍, le̍ mɛ̄ɛ̍ 
nda̍ tōsa̍ yɔ̄ŋ wɔ̍ɔ̍ŋndo̍ a̍ nūm yɛ̍, kɛ̍ tē ā sīna̍ pɛ̍ māā ā tɛ̄ɛ̄mbu̍u̍ a̍ nūm mā tūsi̍ŋ, 
mā mūlu̍l yɔ̄ŋndā ndāla̍ wɔ̍ɔ̍ŋnda̍ŋ kɔ̄ɔ̍, mā hīŋ o̍ chīɛ̄ī nūmndo̍ ho̍ō ni᷄ŋ, mā hu̍ŋ 
nyu̍na̍ le̍ mā ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ pɛ̍, 

25yāndi̍i̍ Mɛ̄lɛ̄ka̍, tu̍e̍i̍ pīɛ̄īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ 
wa̍, mā ma̍l wānāā nūmnda̍ I̍sɔ̄lūɛ̄ī le̍ yɔ̄ŋndā ndāla̍ wɔ̄ɔ̍ŋnda̍ŋ. Ndu̍yɛ̍ mā mi̍ŋgi̍ 
nda̍ o̍ lɛ̍ŋndēlēŋ lēŋ ni᷄ŋ, lɛ̄ŋndē ŋ̄ chūe̍l sīndɛ̄ fi̍nyāā ndāā ma̍māa̍ būŋgɛ̄i̍ māā a̍ 
chō nda̍ kē le̍ŋ. 

26“Ā yɔ̍ŋ bɛ̍ɛ̍ mā ku̍u̍na̍ pīɔ̍ɔ̍ māā ō si̍ā le̍, le̍ mɛ̄ɛ̍ wānāā nūmnda̍ ā to̍sa̍ yɔ̄ŋ 
wɔ̄ɔ̍ŋndo̍ a̍ nūm yɛ̍, kɛ̍ tē ā mūlu̍l yɔ̄ŋndā ndāla̍ wɔ̍ɔ̍ŋnda̍ŋ kɔ̄ɔ̍ pɛ̍ le̍ mɛ̄ɛ̍ ŋ̄ tūsi̍ 
nda̍ nyɛ̄ pālāa̍ chōo̍ yɛ̍, mā tūsi̍ŋ mā hu̍ŋ so̍o̍lūū nu̍m o̍ chīɛ̄ī nūmndo̍ ho̍ō ni᷄ŋ pɛ̍, 

27yāndi̍i̍, tu̍e̍i̍ pi̍ɛ̍īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
ma̍l wāŋnda̍ I̍sɔ̄lūɛ̄ī, bu̍ɛ̍i̍yāā nūmnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. Ndu̍yɛ̍ mā 
pɛ̍ɛ̍ku̍ nda̍ mā tōsa̍ nyɛ̍ bɛ̍nda̍ le̍ tōsāa̍ wo̍. O̍o̍ Mɛ̄lɛ̄ka̍ Ya̍a̍wɛ̄ɛ̄, tē bu̍ɛ̍i̍yāā nūmnda̍ 
tōsa̍ he̍ī pɛ̍, to̍sa̍ mī pīɔ̍ɔ̍ ō sīa̍ o̍ lɛ̄ŋnde̍ŋ nde᷅ŋ ni᷄ŋ, lɛ̄ŋndē ŋ̄ ke̍ le᷅ŋ wānāā nūmnda̍ 
mi̍ lē wā nyɛ̄m nda̍ ŋ̄kɛ᷅ le̍ŋ. 

28“Tē ō wa̍ pɛ̍ mī yīmā bɛ̄ndūa̍ŋ mā de᷄l o̍ lɛ̄ŋnde̍ŋ nde᷅ŋ ni᷄ŋ, ɔ̄ɔ̄ mī nāa̍ tɛ̍ɛ̍mbūū 
tɔ̍lɔ̄ɔ̄la̍ŋ ndo̍ ō de᷄l tɔ̄lɔ̄ɔ̄la̍ŋ chōo̍, ɔ̄ɔ̄ mī kɛ̍ŋgɛ̍ŋgu̍lu̍ma̍a̍ ō tɛ̄ɛ̄mbu̍u̍ tɔ̄lɔ̄ɔ̄la̍ŋ, ɔ̄ɔ̄ mī 
hūēīyīī tūū bɛ̄ndūe̍i̍ ī tɛ̄ɛ̄mbu̍u̍ tɔ̄lɔ̄ɔ̄la̍ŋ, ɔ̄ɔ̄ mī so̍o̍nu̍a̍a̍ ā hīŋ ku̍ndā bɛ̄ndōo̍, ɔ̄ɔ̄ 
dɛ̄lūa̍a̍ mā hu᷄ŋ tɛ̍ɛ̍mbūū tɔ̄lɔ̄ɔ̄la̍ŋ, ɔ̄ɔ̄ mī ya̍a̍mɔ̍ɔ̍wa̍ ā hu᷄ŋ de᷅l wānāā nūmnda̍ chōo̍ 
a̍ sɔ̍ŋgɔ̄ɔ̍, ɔ̄ɔ̄ mī kpūndɛ̍la̍ŋ, ɔ̄ɔ̄ nāāla̍ŋ lā de᷄l wānāā nūmnda̍ chōo̍ pɛ̄, 

29ndu̍yɛ̍ mā nyu̍na̍ nu̍m o̍ pīɛ̄īlē ni᷄ŋ pɛ̍, ya̍ŋ ni᷅la̍ŋ o̍ pīɛ̄īlē ndāle̍ŋ. Wānāā nūmnda̍ 
I̍sɔ̄lūɛ̄ī tē ō kɛ̍ kɛ̍ si̍na̍ tɛ̄ɛ̄mbūū ndɔ̄ɔ̍ pɛ̍, mbō hīŋ a̍ kɔ̄l īmɔ̍nɔ̍ɔ̍, mbō hu̍ŋ he̍e̍lū 
bāla̍ŋ o̍ chīɛ̄īyo̍ ho̍ō ni᷄ŋ o̍ pīɛ̄īle̍ŋ ni᷄ŋ pɛ̍, 

30ya̍ŋ ni᷅la̍ŋ o̍ pi̍ɛ̍īlē ndɔ̄le̍ŋ, nāa̍ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍. Mā 
ma̍l ndu̍ le̍ nyɛ̄ o̍ to̍sa̍ wo̍. Nu̍m pīlɛ̍ kpe̍ nɔ̍lā ni̍ mā chē yīya᷄ŋ wāna̍ chi̍o̍o̍ nɔ̄ o̍ kɔ̄l 

ndɔ̄ɔ̍ ni᷄ŋ ndo̍. Le̍la̍ŋ mɛ̍ɛ̍nda̍ŋ ke̍lālā ndāla̍ŋ mā bīī wānā o̍ wānā mɛ̄ɛ̍ kūɛ̍ɛ̍la̍ 
ndɔ̄la̍ŋ lā chō yɛ̍. 

31Ko̍ŋ to̍sā ni̍ mī wānāā nūmnda̍ a̍ ke̍ nu̍m bɛ̄ɛ̄le̍ŋ, mā hīōū lāchī a̍ nyɛ̄ ŋ̄ dīmūl 
nda̍ wo̍ tōsāa̍, o̍ lɛ̄ŋndē ŋ̄ ke̍ le᷅ŋ fi̍nyāā nāā ma̍māa̍ le̍ŋ ni᷄ŋ. 

32“O̍ ko̍ŋ, wānāa̍ cho̍ bɛ̍ɛ̍ o̍ lɛ̄ŋīī lēvīlle̍ ni᷄ŋ ā cho̍ I̍sɔ̄lūɛ̍i̍ya̍a̍ le̍ wa̍, ā chō tūēīyɔ̄ɔ̄ a̍ 
dīōlā nūmnda̍ tɔ̍ɔ̍ma̍ la̍ŋ o̍kɔ̄ɔ̄, mā tūēī a̍ wa̍lta̍ kɔ̄ndɔ̄fi̍lta̍ ŋ̄ chō tōsāa̍ wānāā 
nūmnda̍ tɛ̄ɛ̄ŋ nda̍ŋ. Wāŋnda̍ ha̍ā, tē ō pīlɛ̍ bɛ̍ɛ̍ tu̍e̍ī a̍ nu̍m o̍kɔ̄ɔ̄ pɛ̍, mbō hu᷄ŋ 
so̍o̍lūū nu̍m o̍ chīɛ̄īyo̍ ho̍ō ni᷄ŋ, 

33yāndi̍i̍ tu̍e̍i̍ pi̍ɛ̍īlē ndɔ̄le̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍. Ko̍ŋ 
to̍sā ni̍, wāŋnda̍ o̍ chi̍e̍ēŋndo̍ ni᷄ŋ kpo̍u̍ mā nɔ̄ sīōōŋnde̍ le̍ nūm, ndu̍yɛ̍ mā ke̍ nu̍m 
bɛ̄ɛ̄le̍ŋ, mɛ̄ɛ̍ wānāā nūmnda̍ I̍sɔ̄lūɛ̄ī a̍ nɔ̍ bɛ̄ɛ̄le̍ŋ le̍ nūm yɛ̍. Ndu̍yɛ̍ mā sīna̍ māā le̍ 
nu̍m sōōlūūwo̍ ya̍ I̍ ta̍ŋgu̍l chīɛ̄īyo̍ ho̍ō ni̍. 

34“Mɛ̄lɛ̄ka̍, tē wānāā nūmnda̍ kūɛ̄ le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍ pɛ̍, mā nyūna̍ nu̍m 
le̍ mālāa̍, ndu̍yɛ̍ mā pīɛ̍i̍ nu̍m o̍ chīɛ̄ī nu̍m ya̍ I̍ te̍ŋgu̍l nu̍m ho̍ō o̍ chi̍e̍e̍ ŋ̄ hɛ̄li̍ ho̍ō 
wo̍ ni᷄ŋ, le̍ nu̍m sōōlūūwo̍ wo̍ pɛ̍, 

35yāndi̍i̍ tu̍e̍i̍ pi̍ɛ̍īlē ndāle̍ŋ nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
to̍sa̍ mā yēm ya̍a̍mɔ̍ɔ̍wa̍a̍ ndāa̍. 

36-38“Mɛ̄lɛ̄ka̍, wānā o̍ wānā cho̍ mbō kɛ̄ɛ̍ yɔ̄ŋ wɔ̄ɔ̍ŋndo̍ tōsā le̍. Le̍la̍ŋ, tē wāŋnda̍ 
ha̍ā ā tōsa̍ yɔ̄ŋ wɔ̄ɔ̍ŋndo̍ a̍ nūm pɛ̍, mā dɔ̄ɔ̄nu᷄ŋ tu̍mbe̍ a̍ nda̍, mā māl nda̍ 
ya̍a̍mɔ̍ɔ̍wa̍ o̍ bā mā sɛ̄ŋi̍ŋ a̍ nda̍ o̍ bīyɔ̄ɔ̍ ni᷄ŋ o̍ lɛ̄ŋīī chēle̍ŋnde̍ ni᷄ŋ, ā yɔ᷄ŋ bɛ̍ɛ̍ mī ī 
wa̍ lēvīl, kɛ̍ ndu̍yɛ̍, mā yīya̍ŋ le̍ mā nyūna̍ nu̍m le̍ nda̍ mālɔ̄ɔ̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ, nāa̍ nda̍ chō ka̍ŋ o̍ bīyɔ̄ɔ̍ ni᷄ŋ nda̍, mā chɔ̄ɔ̄mu̍u̍ yɔ̄ŋndā ndāla̍ 
wɔ̍ɔ̍ŋnda̍ŋ, mā mūli̍ŋ nāa̍ nūm chu̍a̍ a̍ kɔ̄ltā ndāla̍ŋ, ndu̍yɛ̍ a̍ yīya̍ŋ ndāla̍ŋ kpo̍u̍ 
pɛ̍, mā mūli̍ hɔ̄lla̍ kūmbū lɛ̄ŋndē ŋ̄ ke᷄ le᷅ŋ fi̍nyāā ndāā ma̍māa̍ le̍ŋ, o̍ chi̍e̍e̍ ŋ̄ hɛ̄li̍ 
ho̍ō mi̍ chīɛ̄ī nu̍mndo̍ ō wā lo̍ŋ le̍ nu̍m sōōlūūwo̍ wo̍, mā pīɛ̍i̍ nu̍m pɛ̍, 

39yāndi̍i̍ tu̍e̍i̍ pi̍ɛ̍īlē ndāle̍ŋ, nāa̍ ŋ̄ chō īchāli̍ o̍ fo̍ndāŋ nūmndo̍ chōo̍ cho̍o̍ wa̍, mā 
ma̍l wānāā nu̍mnda̍ le̍ yɔ̄ŋndā wɔ̍ɔ̍ŋndā nda̍ tōsa̍ a̍ nu̍m nda̍ŋ, mā to̍sa̍l nda̍ nyɛ̄ 
nda̍ nyūna̍ nu̍m le̍ ndu̍ wo̍. 

40“O̍o̍ Mɛ̄lɛ̄ka̍, hɔ̄ltē nūmnde̍ŋ lē wa̍ na̍a̍ chōo̍, mā ya̍ŋ ni᷅la̍ŋ nyɛ̄ kɛ̄ndɛ̄ ye̍ke̍ŋ, mā 
tūēī lēpīɛ̄ī o̍ lēpīɛ̄ī na̍a̍ ŋ̄ pīɛ̍i̍ nu̍m pɛ̍ o̍ fo̍ndāa̍ ho̍ō. 

41O̍o̍ Mɛ̄lɛ̄ka̍ Ya̍a̍wɛ̄ɛ̄, hu̍ŋ mā hu̍ŋ lu̍ɛ̍ī o̍ fo̍ndāŋ nūm pɛ̍ŋgīa̍a̍ mā wa̍ lo̍ŋ. Lu̍ɛ̍i̍ 
la̍tu̍lu̍ a̍ kɔ̍fu̍ nu̍m kpe̍ma̍ nu̍mndo̍, o̍ chɔ᷅m mɛ̄ɛ̍ ŋ̄ chō wāna̍ kpāāyā bɛ̍ndū yɛ̍ wo̍. 
Wānāā nūm a̍ so̍līāā lāsa̍lāa̍ ā tōsa̍ ni̍ko̍ nyɛ̍ cho̍ sa̍kpō nu̍m o̍ hɔ̄llo̍, le̍ te̍le̍ŋ o̍ 
te̍le̍ŋ. Ndu̍yɛ̍ to̍sa̍ mī wānāā nūm a̍ sa̍kpūa̍a̍ ā dɔ̄ɔ̄nu᷄ŋ nya̍a̍le̍, mā dēŋi̍ chōo̍ cho̍o̍ 
a̍ kɔ̄l kɛ̄ndɔ̄ɔ̍. 

42O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ kɛ̍ɛ̄ bu̍ɛ̍ī nu̍m ŋ̄ sūu̍ chūɛ̄īya̍ŋ, ma̍ sīīŋgūū ndu̍ māsā 
bɛ̍ndōo̍ le̍ lɛ̄ŋndē I̍sɔ̄lūɛ̍i̍le̍ŋ ndo̍ le̍. Lo̍o̍nu̍ŋ a̍ kāālā nu̍m ŋ̄ chɔ᷄m bu̍ɛ̍ī nūmndo̍ 
Dēēve̍ wo̍.” 

Ko̍lo̍ni̍kō Dii̍̍ŋ Ndɔ̄ɔ̍ 7 

A̍ mɛɛ̄ ̍Sɔl̍ɔm̍ɔŋ̄ ma̍l chīɛi̍ ̍Mɛl̄ɛk̄a̍a̍, Mɛl̄ɛk̄a̍ o̍ bā yɛ ̍o̍kɔɔ̄ ̄
(Māsāā Bɛ̍ndūāā Tāsi̍a̍a̍ 8:62-66) 

1Mɛ̄ɛ̍ Sɔ̍lɔ̍mɔ̄ŋ o̍ chi̍i̍ pīɛ̄īle̍ŋ, mi̍ yīŋnde̍ŋ lē fūlā o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍, mi̍ 
lē hu᷄ŋ lo᷅m sa̍lālā lūāmāāla̍ŋ, a̍ sa̍lālā chēle̍ŋndā nda̍ a̍a̍ nɔ̍ le̍ lōmɔ̄ɔ̍ la̍ŋ kpo̍u̍. O̍ 
ko̍ŋ kɔ̍ɔ̍lī, mi̍ pa̍ŋgēle̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ lātūlu̍ wo̍ ō tīū o̍ chīɛ̍i̍ 
Mɛ̄lɛ̄ka̍a̍ ni᷄ŋ si̍lɔ̍. 

2Wānāā sōlīāā lāsa̍lāa̍ ā nɔ̄la̍ mā lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ te̍, kāni̍ fo̍ndōle̍ pa̍ŋgēle̍ 
chɔ᷅m māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nda̍ lātūlu̍ wo̍ ō wa̍ ō tīūwāā chīɛ̍i̍ Mɛ̄lɛ̄ka̍a̍ ni᷄ŋ 
kpo̍u̍. 

3Mɛ̄ɛ̍ wāŋnda̍ I̍sɔ̄lūɛ̄ī kpo̍u̍ a̍ che̍ yīŋnde̍ chɛ̍ŋ nde̍ŋ o̍ fo̍nda᷄ŋ Mɛ̄lɛ̄ka̍a̍ le̍ŋ, ndu̍yɛ̍ 
ma̍ chā pa̍ŋgēle̍ chɔ᷅m māā Mɛ̄lɛ̄ka̍a̍ Ya̍a̍wɛ̄ɛ̄ o̍ cho̍ a̍ nda̍ lātūlu̍ wo̍ mbo̍ tūāl o̍ 
chīɛ̍i̍ Mɛ̄lɛ̄ka̍a̍ chōo̍, nda̍ kpo̍u̍ ma̍ bāŋ wūla̍ŋ ma̍ fūūlūū hɔ̄lla̍ lɛ̄ŋ mɛ̍ɛ̄, ma̍ sōōlūū 
Mɛ̄lɛ̄ka̍ Ya̍a̍wɛ̄ɛ̄, mā mēl ndu̍ ba̍li̍ka̍. Ma̍ dīmī āā, “Sāŋgālāa̍ chō le̍ nu̍m Mɛ̄lɛ̄ka̍ 
Ya̍a̍wɛ̄ɛ̄, kāni̍ fo̍ndōle̍, ā chō wānā kɛ̍ndɛ̄, kāālā nūmndo̍ ō fe̍ŋāŋ le̍chōo̍ le̍, ndu̍yɛ̍ 
ō chō le̍ fɛ̍ɛ̍ŋ a̍ fɛ̍ɛ̍ŋ.” 

4O̍ ko̍ŋ kɔ̍ɔ̍lī, mi̍ Māsāa̍ Sɔ̍lɔ̍mɔ̄ŋ nda̍ wāŋnda̍ I̍sɔ̄lūɛ̄ī kpo̍u̍ a̍ so̍lī sa̍lāla̍ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍. 

5Chɔ̄lūāā Māsāa̍ Sɔ̍lɔ̍mɔ̄ŋ o̍ di̍ī le̍ sa̍lāla̍ŋ sōlīo̍o̍ wa̍, nda̍ cho̍ ha̍ā ni̍, nāūwa̍ wāa̍la̍ŋ 
bi̍dīi̍ŋ a̍ lā tīɔ̍ɔ̍ŋ (22,000), a̍ sāa̍ wāa̍la̍ŋ kɛ̄mɛ̄ a̍ bi̍di̍i̍ŋ (120,000). O̍ ko̍ŋ kɔ̍ɔ̍lī, mi̍ 
Māsāa̍ Sɔ̍lɔ̍mɔ̄ŋ nda̍ wāŋnda̍ I̍sɔ̄lūɛ̄ī a̍ ma᷅l chīɛ̄īyo̍ Mɛ̄lɛ̄ka̍ o̍ bā. 

6O̍ ko̍ŋ, mi̍ wānāā sōlīāā lāsa̍lāa̍, ā sīm o̍ fo̍ndāŋndā ndāla̍ yɛ̍ yɛ̍la̍ŋ, ndu̍yɛ̍ mi̍ 
Li̍va̍īya̍ bɛ̍ɛ̍ a̍ si᷅m a̍ nyɛ̄m chāa̍ŋ o̍ lābā le̍ Mɛ̄lɛ̄ka̍ sāŋgālāa̍. Wānāā sōlīāā lāsa̍lāa̍ 
nda̍ wa̍ īsīsi̍ kpe̍ŋgēi̍ pīlɛ̍i̍ mā hɔ̄l bu̍lu̍la̍ŋ, mī Li̍va̍īya̍ nda̍ lūāā nyɛ᷅m chāa̍ mā sōlī 
chōnde̍i̍ āā, “Kāāla̍ ndɔ̄ɔ̍ ō chō le̍ fɛ̍ɛ̍ŋ a̍ fɛ̍ɛ̍ŋ.” Ndu̍yɛ̍ māsāa̍ Dēēve̍ ndu̍ ndu̍ o̍o̍ 
to̍o̍si̍a̍a̍ nyɛ̄m nyāa̍ mu᷅ŋ sīndɛ̄ ni̍ le̍ Mɛ̄lɛ̄ka̍ sāŋgālāa̍. Ndu̍yɛ̍ mɛ̄ɛ̍ wāŋnda̍ tūēī mi̍ 
wānāā sōlīāā lāsa̍lāa̍ ā hɔ̄l bu̍lu̍la̍ŋ, mi̍ Li̍va̍īya̍ ā sōlī chōnde̍i̍, nda̍ kpo̍u̍ ma̍ cha᷄ŋ 
i̍si̍si̍. 

7O̍ ko̍ŋ kɔ̍ɔ̍lī, la̍ū wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ hɔ̄ndɔ̄ wo̍, mi̍ Sɔ̍lɔ̍mɔ̄ŋ ma̍l fo̍nda̍ 
wa̍ o̍ la̍ū kōŋ tɛ̄ɛ̄ŋ ndo̍ Mɛ̄lɛ̄ka̍ Ya̍a̍wɛ̄ɛ̄ o̍ bā. Mbo̍ sōlī sa̍lālā lūāmāāla̍ŋ, a̍ sa̍lālā 
kɔ̄l nyūlūlā nda̍ sōlī a̍ chūɛ̄īmā chɔ̄lūa̍a̍ nda̍ŋ, o̍ fo̍ndāŋ kōŋ. Kāni̍ fo̍ndōle̍, ma̍āŋ 
ībūlɔ̍ŋsīi̍ Sɔ̍lɔ̍mɔ̄ŋ to̍o̍si̍a̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī wo̍, ō ve̍ o̍ bɔ̍ɔ̍ le̍ sa̍lāla̍ŋ 
ndāŋ kpo̍u̍ so̍līo̍o̍ le̍chōo̍ le̍. 

8Mɛ̄ɛ̍ nda̍ chīi̍ Mɛ̄lɛ̄ka̍ pīɛ̄ī le̍ chīɛ̄īyo̍ ho̍ō, mi̍ Sɔ̍lɔ̍mɔ̄ŋ nda̍ wāŋnda̍ I̍sɔ̄lūɛ̄ī a̍ bi̍ī 
bɔ̄ŋa᷅ŋ bɛ̄ndū dīāā nyɛ̄ dīāā le̍ pālɛ̍i̍ ī ŋɔ᷄mmɛ̍ū. Mi̍ wāŋnda̍ fāŋgā bɛ̍ndōo̍ ā hūŋ le̍ 
bɔ̄ŋa᷅ŋndo̍ ho̍ō, mɛ̄ɛ̍ ha̍ā fūla̍ Ha̍ma̍tī Pa̍a̍sī pɔ̍ɔ̍li̍ ba᷅ lūāŋndo̍, mi̍ ha̍ā fūlā o̍ pɛ̄ŋgu̍la̍ 
lɛ̄ŋndē I̍chi̍pīle̍ŋ bā tōūwo̍. 

9Le̍ pālɛ̍i̍ ī ŋɔ᷄mmɛ̍ū ā wa̍ o̍ bɔ̄ŋa᷅ŋ bɛ̄ndū dīāā nyɛ̄ dīa̍a̍ ho̍ō chōo̍ le̍ ma̍āŋndo̍ 
mālɔ̄ɔ̍ Mɛ̄lɛ̄ka̍ o̍ bā. O̍ ko̍ŋ kɔ̍ɔ̍lī, ma̍ bīī vɛ̄lɛ̄ bɔ̄ŋa᷅ŋ bɛ̄ndū dīāā nyɛ̄ dīāā le̍ pālɛ̍i̍ ī 
ŋɔ᷄mmɛ̍ū. O̍ pāa̍le̍ ŋɔ̄ma̍a̍le̍ŋ chōo̍, ma̍ bīī bɔ̄ŋa᷅ŋ bɛ̄ndōo̍ le̍ bɔ̄ŋa᷅ŋndo̍ ho̍ō kīndāa̍. 

10O̍ ko̍ŋ kɔ̍ɔ̍lī, o̍ mālɔ̄ bi̍di̍i̍ŋ a̍ lē yāa̍ wa̍ŋ chōo̍ o̍ pāŋgi̍i̍ ŋɔ̍mmɛ̍ūve̍ ni᷄ŋ o̍ wɔ̄sī kōŋ 
ni᷄ŋ, mi̍ Sɔ̍lɔ̍mɔ̄ŋ dīmūl wāŋnda̍ le̍ mā mīīŋgu̍ o̍ lā nda̍lo̍. Ndu̍yɛ̍ mi̍ wānā o̍ wānā 
mīīŋgū o̍ ndu̍lo̍ a̍ nya̍a̍lo̍o̍, ndu̍yɛ̍ a̍ kɔ̄ltā kɛ̄ndɛ̄ bɛ̄ndōo̍, kāni̍ fo̍ndōle̍, le̍ dɛ̍nɛ̍ 
kɛ̍ndɛ̄ bɛ̄ndū Mɛ̄lɛ̄ka̍ Ya̍a̍wɛ̄ɛ̄ o̍ tōsa̍l bu̍ɛ̍ī ndɔ̄ɔ̍ Dēēve̍, a̍ Sɔ̍lɔ̍mɔ̄ŋ, a̍ wānāā ndūa̍a̍ 
I̍sɔ̄lūɛ̄ī yo̍. 

A̍ mɛɛ̄ ̍Mɛl̄ɛk̄a̍ chɔm̄nu̍ŋ vɛl̄ɛ ̄Sɔl̍ɔm̍ɔŋ̄ yɛ ̍o̍kɔɔ̄ ̄
(Māsāā Bɛ̍ndūāā Tāsi̍a̍a̍ 9:1-9) 

11Mɛ̄ɛ̍ nu̍a̍ā Sɔ̍lɔ̍mɔ̄ŋ o̍ chi̍i̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūl, a̍ chīɛ̍i̍ ndɔ̍ lēmāsāa̍. 
Ndu̍yɛ̍, nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ tu̍u̍ le̍ tōōsīa̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ o̍ 
chīɛ̄ī ndɔ̍ lēmāsāa̍ ni᷄ŋ, mbo̍ tōsā mu̍ŋ kpo̍u̍. 

12Ō wa̍ nyūmmā pīlɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍mnu᷄ŋ Sɔ̍lɔ̍mɔ̄ŋ, mbo̍ dīmūl ndu̍ āā, 
“Sɔ̍lɔ̍mɔ̄ŋ, I̍ tu̍e̍ī pīɛ̄īlē nūmnde̍ŋ. Ndu̍yɛ̍ I̍ hɛ̍li̍ fo̍ndāa̍ ho̍ō le̍ mbō wa̍ le̍ ya̍, ndu̍yɛ̍ 
mbō wa᷄ chīɛ̄ī sōlīāā lāsa̍lāa̍. 

13Te̍le̍ŋ o̍ te̍le̍ŋ ya̍ ku̍u̍na̍ pīɔ̍ɔ̍ le̍ sīa̍a̍ o̍ lɛ̄ŋndē nyāle̍ŋ ni᷄ŋ pɛ̍, ɔ̄ɔ̄ mi̍ yɔ̍ŋ so̍o̍nu̍a̍a̍ 
le̍ tɔ̄lɔ̄ɔ̄lā nyāla̍ŋ tɛ̄ɛ̄mbūūwo̍, ɔ̄ɔ̄ mī i̍ to̍sa̍ mī nāālā wɔ̍ɔ̍ŋnda̍ŋ lā de᷄l wāŋnda̍ chōo̍ 
pɛ̍, 

14kɛ̍ tē nya̍ wānāā nīa̍a̍ dīōlā nīla̍ŋ lā chō ha̍ā chōo̍ wa̍ ā tūsi̍ŋ o̍ ya̍ lo̍ pɛ̍, mā pīɛ̍i̍ 
ya̍, ndu̍yɛ̍ mā kīndi̍ le̍ mā tōsa̍ nyɛ̄ ya̍ I̍ hɛ̍na̍ŋ ndo̍, ndu̍yɛ̍, mā ma᷄l yɔ̄ŋndā ndāla̍ 
wɔ̍ɔ̍ŋnda̍ŋ, I̍ cho̍ pīɛ̄īlē ndā le̍ŋ tūēīyɔ̄ɔ̄ nāa̍ ya̍ I̍ cho̍ o̍ fo̍ndāŋ nūu̍ chōo̍ cho̍o̍ wa̍, 
ndu̍yɛ̍ mī I̍ ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. O̍ ko̍ŋ kɔ̍ɔ̍lī, mī I̍ to̍sa̍ mī lɛ̄ŋndē 
ndāle̍ŋ lē mīīŋgu̍ vɛ̄lɛ̄ nāŋɔ̄ɔ̄ māā pāāndū. 

15Hɔ̄ltē nīle̍ŋ lē chō o̍ chīɛ̄īyo̍ ho̍ō chōo̍, ndu̍yɛ̍ lēpīɛ̄ī o̍ lēpīɛ̄ī nya̍ pīɛ̍i̍ o̍ chīɛ̄īyo̍ 
ho̍ō ni᷄ŋ pɛ̍, I̍ cho̍ ō bɛ̄ɛ̄ndīa̍ŋ mī tu̍e̍ī pīɛ̄īlē lēŋ. 

16Le̍la̍ŋ, I̍ hɛ̍li̍ ni̍ko̍ chi̍ɛ̍īyo̍ ho̍ō, mi̍ si̍i̍ŋgūū ndu̍ fo̍ndāŋ nī di̍a̍ndāa̍, le̍ mā wa̍ ya̍ 
sōōlūūwo̍ lo̍ŋ le̍ fɛ̍ɛ̍ŋ a̍ fɛ̍ɛ̍ŋ. Hɔ̄ltē nīle̍ŋ lē chō wā o̍ chīɛ̄īyo̍ ho̍ō chōo̍, ndu̍yɛ̍ mī 
kɔ̄l nūu̍ wa̍ o̍ ndu̍lo̍ lɔ̍ɔ̍ o̍ lɔ̍ɔ̍. 

17Ndu̍yɛ̍ nūm Sɔ̍lɔ̍mɔ̄ŋ, tē a̍ wa̍ sa̍kpō ya̍ o̍ hɔ̄l māā Dēēve̍ fi̍nyā nūm pɛ̍, o̍ ko̍ŋ 
kɔ̍ɔ̍lī, nyɛ̄ o̍ nyɛ̄ sāwāla̍ nīla̍ŋ lā di̍mi̍ mā to̍sa̍ ndu̍ pɛ̍, 

18mɛ̄ɛ̍ būŋgɛ̄ī ya̍ I̍ chu̍e̍l sīndɛ̄ Dēēve̍ fi̍nyā nūm māā, māsāle̍ŋ I̍sɔ̄lūɛ̄ī le̍ chō wā o̍ 
yu̍ŋgu̍ ndɔ̄ɔ̍ chōo̍ le̍ fɛ̍ɛ̍ŋ a̍ fɛ̍ɛ̍ŋ nde̍, I̍ cho̍ būŋgɛ̄ī kēŋ pēēlū. 

19Kɛ̍ ndu̍yɛ̍ mi̍ chē bɛ̍ɛ̍ mi̍ chu̍ēl ndu̍ būŋgɛ̄ī kēŋ ni̍, kɛ̍ tē lā sōli̍ ya̍ dīōm pɛ̍, nyɛ̄ 
sāwāla̍ nīla̍ŋ lā dīmi̍ wo̍, a̍ nyɛ̄ o̍ nyɛ̍ ya̍ cho̍ nya̍ dīmūllo̍ mī lā kɛ̄ɛ̍ ndu̍ tōsāa̍ pɛ̍, 
ndu̍yɛ̍ mī lā mūli̍ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ nya̍ pɛ̍, 

20lɛ̄ŋndē ya̍ I̍ ke̍ le᷅ŋ nya̍ le̍ŋ, sōlīo̍o̍ ya̍ I̍ so̍lī nya̍ lēni᷄ŋ po̍ ni̍. Ndu̍yɛ̍, chīɛ̄ī ŋ̄ tēŋgu̍l 
la̍ ho̍ō mi̍ si̍i̍ŋgūū ndu̍ fo̍ndāŋ dīāndāā ya̍ o̍ hɔ̄l, le̍ ya̍ sōōlūūwo̍ lēni᷄ŋ ndo̍ bɛ̍ɛ̍, mī 

kɛ̍ɛ̍ ndu̍. Ndu̍yɛ̍ mī to̍sa̍ mī wāŋnda̍ bā o̍ bā fe̍e̍ mā chu̍a̍ ndu̍ nyɛ̄ fo̍ndō, mā mām 
ndu̍. 

21“Mi̍ chē bɛ̍ɛ̍ mi̍ chīɛ̄īyo̍ ho̍ō fūlā tɔ̍ɔ̍ ni̍, kɛ̍ tɛ̄ɛ̄mbūūwo̍ ya̍ tɛ̍ɛ̍mbūū ndu̍ ni̍. Wānā 
o̍ wānā cho̍ wā hīōūwɔ̄ɔ̍, tē ā chē ndu̍ pɛ̍, kɔ̄ndɔ̄fi̍llo̍ chō nda̍ bīyɔ̄ɔ̄, ndu̍yɛ̍ mā 
nyūna̍ āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā he̍ī a̍ lɛ̄ŋnde̍ŋ nde᷅ŋ, ndu̍yɛ̍ a̍ chīɛ̄īyo̍ ho̍ō?’ 

22O̍ ko̍ŋ, mī wāŋnda̍ dīmi̍ āā, ‘Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍, o̍ so̍li̍ 
nda̍ o̍ chɛ̄le̍ŋ ni᷄ŋ I̍chi̍pī wo̍, ō tōsa̍ mātōsāā he̍ī, le̍ kɛ̄ɛ̄ nda̍ kɛ̄ɛ̍ ndu̍ ma̍ mūli᷄ŋ 
mɛ̄lɛ̄ka̍ā chēle̍ŋ nda̍ sōōlūūwo̍ māā Mɛ̄lɛ̄ka̍ ndā, ndu̍yɛ̍ mā sāāŋgīāl nda̍ wo̍, le̍la̍ŋ 
o̍ tu̍si̍ nda̍ nyɛ̄ pālāa̍ ho̍ō chōo̍ ni̍.’ ” 

Ko̍lo̍ni̍kō Dii̍̍ŋ Ndɔ̄ɔ̍ 8 

A̍ sɔɔ̄ŋ̍ che̍le̍ŋ Sɔl̍ɔm̍ɔŋ̄ to̍sa̍ wo̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 9:10-28) 

1Sɔ̍lɔ̍mɔ̄ŋ chi̍i̍ wɔ̄sīla̍ŋ bi̍dīi̍ŋ le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, a̍ chīɛ̄ī ndɔ̍ lēmāsāa̍ 
tāŋgūllo̍. 

2O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ mi̍ŋgī vɛ̄lɛ̄ chi̍e̍e̍ŋ bɛ̍ndūŋ Māsā Bɛ̍ndōo̍ Hi̍lūām, o̍ ke̍ 
ndu̍ wo̍ŋ tāŋgūl. Ndu̍yɛ̍ mbo̍ tōsā mi̍ wāŋnda̍ I̍sɔ̄lūɛ̄ī a̍ kɔ̍ cha᷅l o̍ chi̍o̍o̍ŋ mu̍ŋ ni̍ŋ. 

3O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ ku̍ā o̍ būŋgɛ̄ī Ha̍ma̍tīve̍ ni᷄ŋ, a̍ būŋgɛ̄ī So̍bāāve̍, mbo̍ kɔ̍ 
de᷅l mu̍ŋ chōo̍ a̍ sɔ̍ŋgɔ̄ɔ̍ mbo̍ bīī mu̍ŋ. 

4O̍ ko̍ŋ kɔ̍ɔ̍lī, mbo̍ tāŋgūl Ta̍di̍mɔ̄ɔ̄ chi̍e̍e̍ o̍ lɛ̄ŋndē po̍lte̍ŋ ni᷄ŋ, mbo̍ tāŋgūl vɛ̄lɛ̄ 
chi̍e̍e̍ŋ bɛ̍ndo᷄ŋ o̍ būŋgɛ̄ī Ha̍ma̍tīve̍ ni᷄ŋ le̍ nyɛ̄m ndɔ᷄ŋ kɛ̄sīo̍o̍ lo̍ŋ. 

5Ndu̍yɛ̍, mbo̍ mīŋgī vɛ̄lɛ̄ Bɛ̄tī Ho̍lɔ̄ŋ ta̍ŋgu̍l, ho̍ō bā lūāŋndo̍, a̍ ho̍ō bā tōūwo̍. Mbo̍ 
bālū sāāsāla̍ ka̍lā ka̍lā la̍ŋ o̍ chi̍o̍o̍ŋ mu᷅ŋ kpɔ̍kɔ̍su̍, mbo̍ lɛ̄ɛ̄ndūū ko᷅ŋnda̍ŋ o̍ dīōlā 
sāāsā la̍ŋ ndu̍yɛ̍, mbo̍ wōū su̍lu̍ku̍la̍ŋ. 

6Mbo̍ tāŋgūl vɛ̄lɛ̄ Ba̍la̍tī, a̍ chi̍e̍e̍ŋ bɛ̍ndūŋ ndu̍ Sɔ̍lɔ̍mɔ̄ŋ ndu̍ o̍o̍ kɛ̍sī nyɛ᷅m ndɔ᷄ŋ 
ndo̍ŋ. O̍ ko̍ŋ kɔ̍ɔ̍lī, mbo̍ tāŋgūl vɛ̄lɛ̄ chi̍e̍e̍ŋ bɛ̍ndūŋ ndu̍ o̍o̍ kɛ̍sī nyɛ̄lā nyāāna᷄ŋnda̍ 
su̍a̍a̍ ā nāŋ nda̍ŋ, a̍ chi̍e̍e̍ŋ bɛ̍ndo᷄ŋ ŋ̄ pīlɔ̍ŋ le̍ pūa̍a̍ sɔ̍ŋgɔ̄ o̍ su̍a̍a̍ chōo̍ wa̍. O̍ ko̍ŋ 
kɔ̍ɔ̍lī, nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ kɛ̍ɛ̍si̍a̍a̍ le̍ tāŋgūllo̍ Chūlu̍sɛ̄lɛ̄m, a̍ Le̍ba̍nɔ̄ŋ, a̍ o̍ 
lɛ̄ŋīī chēle̍ŋnde̍ ni᷄ŋ, i̍ wa̍ ndu̍ o̍ bā bɛ̄ŋgu̍ ve̍, mbo̍ chīī tāŋgūl kpo̍u̍. 

7-8Te̍le̍ŋ I̍sɔ̄lūɛ̍i̍ya̍ ā bīī lɛ̄ŋndē Ke̍nāŋ nde̍ŋ ndo̍, kāa̍la̍ yɛ̍ yɛ̍la̍ wa̍ o̍ lɛ̄ŋndē lēŋ ni᷄ŋ, 
ā chīi̍ nda̍ dīū le̍ wa̍, nda̍ Sɔ̍lɔ̍mɔ̄ŋ o̍ si̍i̍ŋgu̍u̍ chīa̍a̍ ndūa̍a̍ wa̍lla̍ ni̍. Kāa̍la̍ la̍ŋ la̍ cho̍ 
la᷅ŋ ni̍, Hi̍ta̍i̍tīi̍ya̍ ni̍, A̍mɔ̍lu̍a̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Hi̍va̍i̍tīi̍ya̍, a̍ Chɛ̄bu̍sa̍i̍tīi̍ya̍. 
Ndu̍yɛ̍ pāa̍le̍ hāūle̍ŋ nde̍ŋ bɛ̍ɛ̍, wānāa̍ fu̍la̍ o̍ kāa̍la̍ŋ nda᷅ŋ chōo̍ wa̍ ki̍nɛ̍i̍, nda̍ cho̍ 
chīa̍a̍ wa̍lla̍ le̍ I̍sɔ̄lūɛ̄ī ni̍. 

9Kɛ̍ I̍sɔ̄lūɛ̍i̍ya̍ ki̍nɛ̍i̍, ō pīlɛ̍ bɛ̍ɛ̍ Sɔ̍lɔ̍mɔ̄ŋ o̍ si̍i̍ŋgu̍u̍ chɛ᷅ ndɔ̍ wa̍li̍ le̍. Nda̍ nda̍, mbo̍ 
si̍i̍ŋgu̍u̍ ā ti᷄ŋ so̍vɛ̄i̍ya̍a̍ ndūa̍a̍, mbo̍ sīīŋgūū ā ti᷄ŋ wānāā bɛ̄ndūa̍a̍, mbo̍ hāndū a̍ ti᷄ŋ 
nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ bōlle̍, mbo̍ kɛ̄sī ā ti᷄ŋ bōlīī pūa̍a̍ chɔ̄ūwāā 
sɔ̍ŋgā o̍ su̍a̍a̍ chōo̍ wa̍. 



966 

 

 
Kisi Bible Quick 

© 2013 Bible Society in Liberia. 
 

 
 

 

10O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Sɔ̍lɔ̍mɔ̄ŋ o̍ hɛ̍lī vɛ̄lɛ̄ wāŋnda̍ kɛ̄mɔ̄ɔ̍ lēdīi̍ŋ a̍ be̍le̍ 
ŋūɛ̍ɛ̍nu̍ (250) mbo̍ kɛ̄sī nda̍ wānāā wa̍lla̍ chīla̍ŋ. 

11Ndu̍yɛ̍ Māsā Bɛ̍ndōo̍ I̍chi̍pī, chūā ndɔ̍ wa̍ Sɔ̍lɔ̍mɔ̄ŋ o̍ bā wo̍, ō wa᷄ īchāli̍ o̍ Chi̍e̍e̍ 
Dēēvi̍o̍o̍. Kɛ̍ mi̍ Sɔ̍lɔ̍mɔ̄ŋ fa̍ŋā ndu̍ lo̍ŋ, mbo̍ hīvī ndu̍ o̍ chīɛ̄ī o̍ te̍ŋgūl ndu̍ wo̍. Mi̍ 
Sɔ̍lɔ̍mɔ̄ŋ dīmī āā, “Bā o̍ bā kɔ̍fū kpe̍ma̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wa̍ pɛ̍, fo̍ndāŋ 
dīāndāa̍ fo̍ndāŋ kōŋ ō sīmnūŋ ni̍. Le̍la̍ŋ la̍a̍ nūu̍ ō nɔ̍ mbō wa̍ o̍ chīɛ̄ī lēmāsa̍ 
Dēēve̍, Māsā Bɛ̍ndōo̍ I̍sɔ̄lūɛ̄ī wo̍ ni᷄ŋ te̍.” 

12O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ so̍lī sa̍lā lūāmāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ ma̍āŋ o̍ ta̍ŋgu̍l 
o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī le̍ wāa̍ sa̍lāla̍ŋ sōlīo̍o̍ lēchōo̍ wo̍. 

13Te̍le̍ŋ o̍ te̍le̍ŋ, Sɔ̍lɔ̍mɔ̄ŋ ndu̍ o̍o̍ so̍lī sa̍lālā lūāmāā la̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mɛ̄ɛ̍ i̍ 
cho̍ ī tūwāā o̍ sāwāla̍ Mūu̍sē la̍ŋ ni᷄ŋ, a̍ bɔ̄ŋa᷅ŋnda̍ yɛ̍ yɛ̍la̍ŋ o̍kɔ̄ɔ̄ yɛ̍. Bɔ̄ŋa᷅ŋndā la̍ŋ 
la̍ cho̍ la᷅ŋ ni̍, bɔ̄ŋa᷅ŋndo̍ le̍ pāa̍le̍ pɛ̍ŋgīāāle̍ Mɛ̄lɛ̄ka̍ le̍ŋ, a̍ bɔ̄ŋa᷅ŋ pāŋgi̍i̍ sɛ̍nɛ̄īyo̍, a̍ 
bɔ̄ŋa᷅ŋndā yāa̍ la̍ nda̍ a̍a̍ bi̍ī o̍ wɔ̄sīo̍o̍ ni᷄ŋ nda̍ŋ. La̍ŋ la̍ yɔ̍nūŋ ni̍ māā, bɔ̄ŋa᷅ŋ nda̍ 
dīā be̍e̍dīi̍ nda̍ do̍ū yi̍i̍sīi̍ le̍ wo̍, a̍ bɔ̄ŋa᷅ŋ chīɔ̄ɔ̄ŋ kūāūwāa̍, a̍ bɔ̄ŋa᷅ŋ lā tɛ̍ndɛ̄i̍yo̍. 

14Ndu̍yɛ̍ nyɛ̄ o̍ nyɛ̄ Dēēve̍ fi̍nyā ndɔ̄ ndu̍ o̍o̍ tu̍u̍ le̍ tōsāa̍, mbo̍ tūāl tūūlā lāŋ kɔ̄ɔ̄lī 
kpo̍u̍. O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ chɔ᷅m wānāā sōlīāā lāsa̍lāa̍ te̍le̍ŋnda̍ yɛ̍ yɛ̍la̍ nda̍ 
a̍a̍ nɔ̍ le̍ wa̍lta̍ ndāla̍ŋ tōsāa̍ la̍ŋ. O̍ ko̍ŋ kɔ̍ɔ̍lī, mbo̍ hɛ̄lī Li̍va̍īya̍ ā ti᷄ŋ le̍ mā wa̍ 
chōndo̍ŋ chīla̍ŋ o̍ chīɛ̍i̍ Mɛ̄lɛ̄ka̍a̍, a̍ le̍ wānāā sōlīāā lāsa̍lāa̍ mālāa̍ a̍ wa̍lta̍ nda̍ a̍a̍ 
nɔ̍ le̍ tōsāa̍ lēpāa̍ o̍ lēpāa̍ la̍ŋ. Mbo̍ yūlū vɛ̄lɛ̄ wāŋnda̍ ā pīli̍a̍a̍ le̍ dīōlā sāāsa̍ wa̍ le̍ 
lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ la̍ŋ māndāa̍, mɛ̄ɛ̍ Dēēve̍ wāna̍ Mɛ̄lɛ̄ka̍a̍ o̍ tūū yɛ̍. 

15Ndu̍yɛ̍, nyɛ̄ o̍ nyɛ̄ Māsā Bɛ̍ndōo̍ Dēēve̍ ō dīmu̍l sīndɛ̄ wānāā sōlīāā lāsa̍lāa̍, a̍ 
Li̍va̍īya̍, a̍ chīɛ̄ī nda̍ māndā nyɔ̍ɔ̍ŋ ndo̍ o̍kɔ̄ɔ̄, ndu̍yɛ̍ a̍ sɔ̄ɔ̍ŋ che̍le̍ŋ ndo̍ŋ tōsāa̍ o̍kɔ̄ɔ̄, 
ma̍ tōsā kpo̍u̍. 

16Nyɛ̄ o̍ nyɛ̄ Sɔ̍lɔ̍mɔ̄ŋ ndu̍ o̍o̍ nɔ̍ le̍ tōsāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō tāŋgūllo̍, 
mbo̍ tōsā. Chɔ̍ŋ a̍ pāa̍le̍ nda̍ kīla̍ chīyīī chīɛ̄īyo̍ ho̍ō le̍ŋ, ha̍a̍a̍ mbo̍ fūūlūū a̍ pāa̍le̍ 
nda̍ chi̍i̍ ndu̍ tāŋgūl te̍, mi̍ Sɔ̍lɔ̍mɔ̄ŋ o̍ to̍sā mī nyɛ̄ o̍ nyɛ̄ kūā ō kɛ̄ndɛ̄. 

17O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ ku̍ā Ɛ̄sāyɔ̄ŋkɛ̍bɛ̄, a̍ Ɛ̍la̍tī chi̍e̍e̍, o̍ pēe̍ mɛ̄ŋmā īhɛ᷄llo̍ 
kɔ̄ŋgɔ̍, o̍ lɛ̄ŋnde̍ I̍dɔ̄m nde̍ŋ ni᷄ŋ. 

18O̍ ko̍ŋ, mi̍ Māsā Bɛ̍ndōo̍ Hi̍lūām o̍ hɛ̍lī bu̍ɛ̍i̍yāa̍ ndūa̍a̍ si̍nā a̍ mɛ̄ŋnda̍ŋ o̍kɔ̄ɔ̄ ta̍u̍ 
wa̍, lātūlu̍ a̍ dɛ̄ndɛ̄la̍ ndɔ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ, mbo̍ yɔ̄ŋ nda̍ nāa̍ 
Sɔ̍lɔ̍mɔ̄ŋ chu̍a̍, le̍ mā kɔ̍ wa᷅ wa̍llo̍ nda̍ bu̍ɛ̍i̍yāa̍ Sɔ̍lɔ̍mɔ̄ŋ nda̍ lātūlu̍. Mi̍ bu̍ɛ̍i̍yāā 
Māsāa̍ Hi̍lūām o̍ ve᷅m ha̍ā wa̍, nda̍ bu̍ɛ̍i̍yāa̍ Sɔ̍lɔ̍mɔ̄ŋ nda̍, mā ku̍ā a̍ dɛ̄ndɛ̄la̍ŋ nda᷅ŋ 
o̍ lɛ̄ŋndē O̍fɛ̄ɛ̄le̍ŋ ni᷄ŋ. O̍ ko̍ŋ, ma̍ kɔ̍ chu̍ū Sɔ̍lɔ̍mɔ̄ŋ ko̍o̍līi̍yo̍ŋ ta̍u̍ ta̍u̍, ŋ̄ wa̍ pa᷅ŋnda̍ŋ 
wāa̍la̍ŋ be̍le̍-ya̍a̍ a̍ lā hīɔ̍ɔ̍lu̍ (34,000). 

Ko̍lo̍ni̍kō Dii̍̍ŋ Ndɔ̄ɔ̍ 9 

A̍ mɛɛ̄ ̍Wānā La̍nɔ ̍Māsā Bɛn̍dōo̍ o̍ lɛŋ̄ndē Siɛ̍b̍āle̍ŋ niŋ᷄ ō ku̍ɛ ̄Sɔl̍ɔm̍ɔŋ̄ yīlɔɔ̄ ̍yɛ ̍o̍kɔɔ̄ ̄
(Māsāā Bɛ̍ndūāā Tāsi̍a̍a̍ 10:1-13) 

1Mɛ̄ɛ̍ Wānā la̍nɔ̍ wa̍ māsa̍ bɛ̍ndōo̍ le̍ lɛ̄ŋndē Si̍ɛ̍bāle̍ŋ ndo̍ ō tu̍e̍ī a̍ mɛ̄ɛ̍ Sɔ̍lɔ̍mɔ̄ŋ 
ndu̍ o̍o̍ fu̍la̍ tɔ̍ɔ̍ yɛ̍, mbō kūā Chūlu̍sɛ̄lɛ̄m le̍ mbō kɔ̍ tɔ̍ɔ̍ŋnda᷄ŋ Sɔ̍lɔ̍mɔ̄ŋ a̍ 
nyūūnīāālā kālā ka̍lāla̍ŋ. Mɛ̄ɛ̍ o̍ wa̍ kɔ̄la̍ŋ, mbo̍ chūā pōūtā ba̍ā kālālā bɛ̄ndūla̍ŋ, a̍ 
nyɛ̄m yɛ̍ yɛ̍ŋ nda̍ dūāū o̍ nyɛ̄ dīa̍a̍ ni᷄ŋ ndo̍ŋ, a̍ ko̍o̍līi̍yo̍ŋ ta̍u̍, mbo̍ dōvī nyɔ̍mi̍a̍a̍ 
ndūa̍a̍ o̍ lākɔ̄ɔ̄, le̍ kɔ̄la̍ŋ Sɔ̍lɔ̍mɔ̄ŋ yīlɔ̄ɔ̍. Ndu̍yɛ̍, mbo̍ hūŋ a̍ wāŋnda̍ kɔ̄ɔ̄lī ku̍ndā 
bɛ̄ndōo̍. Mɛ̄ɛ̍ o̍ hi᷅ŋ o̍ Sɔ̍lɔ̍mɔ̄ŋ ndo̍, mbo̍ dīmūl ndu̍ nyɛ̄ o̍ nyɛ̄ ndu̍ o̍o̍ nɔ̍ o̍ kɔ̄l. 

2Ndu̍yɛ̍, mi̍ Sɔ̍lɔ̍mɔ̄ŋ mu̍lī nyūnīāālā ndɔ̄la̍ŋ kpo̍u̍. Nyūūnīāālā lāŋ ki̍nɛ̍i̍, ō pīlɛ̍ bɛ̍ɛ̍ 
Sɔ̍lɔ̍mɔ̄ŋ o̍ bu̍mba̍ ndu̍ mūlī le̍. 

3Mɛ̄ɛ̍ chūā Māsa̍ fu̍la̍ ko̍ŋ Si̍ɛ̍bā wo̍ ō chē tāāsi̍ bɛ̍ndū Sɔ̍lɔ̍mɔ̄ŋ o̍ nɔ̍ wo̍, o̍ ko̍ŋ kɔ̍ɔ̍lī 
mbo̍ chā chīɛ̄ī lēmāsā o̍ ta̍ŋgu̍llo̍, 

4mbo̍ chā nyɛ̄ dīa̍a̍ di̍a̍nūŋ o̍ ti̍bīi̍ Sɔ̍lɔ̍mɔ̄ŋ ndo̍ chōo̍ wo̍, mbo̍ chā nāa̍ māsāa̍ 
ndūa̍a̍ ā chāl la̍, a̍ bu̍ɛ̍i̍yāa̍ wa̍ ndu̍ o̍ bā chīɛ̄ī ni̍ŋ nda̍, a̍ nyɛ̄lā kɛ̄ndɛ̄lā bu̍ɛ̍i̍yāā kāŋ 
ā wōōnūŋ nda̍ŋ, a̍ wānāa̍ ta̍lāl ndu̍ mūɛ̄īmā kīle̍pīi̍ya̍ŋ nda̍, a̍ nyɛ̄lā kɛ̄ndɛ̄lā wānāā 
kāŋ ā wōōnūŋ nda̍ŋ, a̍ sa̍lālā lūāmāālā o̍ so̍lī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, mi̍ 
yōōmūa̍ŋ mā fūlā ndu̍ po̍. 

5O̍ ko̍ŋ, mbo̍ dīmūl Māsā Bɛ̍ndōo̍ Sɔ̍lɔ̍mɔ̄ŋ āā, “Nyɛ̄ o̍ nyɛ̄ ya̍ I̍ tu̍e̍ī o̍ lɛ̄ŋndē nīle̍ŋ 
ni᷄ŋ a̍ nūm, ndu̍yɛ̍ a̍ tāāsi̍ ŋ̄ nɔ̄ wo̍ o̍kɔ̄ɔ̄, 

6ya̍ i̍i̍ la̍a̍la̍ŋ māā tōnya̍ le̍ o̍ cho̍ le̍, kɛ̍ I̍ la̍a̍la̍ŋ ni᷅ŋ. Kāni̍, ya̍ pi̍la̍ hi᷅ŋ ni᷅ŋ, mi̍ hu̍ŋ 
chɔ᷅ a̍ hɔ̄ltē nīla̍ŋ pɛ̍ɛ̍ŋ. Ndu̍yɛ̍ nyɛ̄ ya̍ I̍ hu̍ŋ chɔ᷅ wo̍, wānā tu̍ū ndu̍ bɛ̍ɛ̍ a̍ nyɛ̄ ya̍ I̍ 
tu̍e̍ī a̍ nūm o̍kɔ̄ɔ̄ wo̍ le̍. Nyɛ̄ ya̍ I̍ hu̍ŋ chɔ᷅ wo̍ ndu̍ hi̍o̍ū po̍lo̍ŋ. Tāāsi̍ ŋ̄ nɔ̄ wo̍, a̍ sūl 
ŋ̄ sūllo̍, tē ō wa̍ māā yɔ̄ŋɔ̄ɔ̄ pɛ̍, tɛ̄ndāa̍ tɛ̄ɛ̄ŋ bɛ̍ɛ̍ I̍ tu̍i̍i̍ a̍ ndu̍ o̍kɔ̄ɔ̄ le̍. 

7Mbɔ̄ lāāndāā nūmnda̍, a̍ bu̍ɛ̍i̍yāa̍ cho̍ nu̍m wa̍llo̍ o̍ bā bɛ̄ŋgu̍ wa̍ ā pɛ̄l tɔ̄nɔ̄ɔ̍, kāni̍ 
fo̍ndōle̍, nda̍ nda̍ le̍ te̍le̍ŋ o̍ te̍le̍ŋ ā chō la̍tu̍lu̍ a̍ nūm, mā tūɛ̄ī di̍ōmndā kɔ̄l kālu̍la̍ 
ŋ̄ dīmī la̍ŋ. 

8Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍. Mɛ̄lɛ̄ka̍ hi̍ni̍ māhīnīāā kɔ̄l a̍ 
nūm, mbo̍ sīīŋgūū nu̍m Māsā Bɛ̍ndōo̍, le̍ mā wa̍ Māsāa̍ o̍ dīōlā ndɔ̄la̍ŋ ni᷄ŋ. Kāni̍ 
fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ wānāā ndūa̍a̍ I̍sɔ̄lūɛ̄ī, ndu̍yɛ̍ ō yēēma̍ mī māsāle̍ŋ 
nde᷅ŋ lē hīōū lāchī a̍ wāa̍ le̍ fɛ̍ɛ̍ŋ a̍ fɛ̍ɛ̍ŋ. Ō sīīŋgu̍u̍ nu̍m māsāa̍ nda̍ chōo̍, le̍ mā wa̍ 
nda̍ tɛ̄ɛ̄ŋ sa̍kpō, mā wa̍ sɔ̄ɔ̍ŋ tōsāa̍ o̍ nɛ̄i̍ tōnya̍a̍ chōo̍.” 

9O̍ ko̍ŋ kɔ̍ɔ̍lī, mi̍ wānā la̍nɔ̍ ma̍sāa̍ ho̍ō bīī ko̍o̍līi̍yo̍ŋ, pa᷅ŋnda̍ŋ wāa̍la̍ŋ lā 
ŋɔ̄ma̍hīɔ̍ɔ̍lū (9,000), a̍ nyɛ̄m yɛ̍ yɛ̍ŋ nda̍ dūāū o̍ nyɛ̄ dīa̍a̍ ni᷄ŋ ndo̍ŋ ta̍u̍, a̍ pōūtā 
ba̍ā kālāla̍ŋ ta̍u̍, mbo̍ kē Māsā Bɛ̍ndōo̍ Sɔ̍lɔ̍mɔ̄ŋ. Nyɛ̄m yɛ̍ yɛ̍ŋ o̍ chu̍u̍ Sɔ̍lɔ̍mɔ̄ŋ le̍ 
dɔ̄wɔ̄ɔ̍ o̍ nyɛ̄ dīa̍a̍ ni᷄ŋ ndo̍ŋ, kāni̍ bɛ̍ɛ̍, wānā o̍ wānā ndu̍ o̍o̍ chu̍u̍ wɔ̍ nyɛ̄m kɛ̄ndɛ̄ŋ 
wāā le̍nde̍ le̍. 

10(Bōōndi̍i̍ wānāa̍ ku̍ā a̍ dɛ̄ndɛ̄la̍ bɛ̍ndūla̍ Māsā Bɛ̍ndōo̍ Hi̍lūām, a̍ Māsā Bɛ̍ndōo̍ 
Sɔ̍lɔ̍mɔ̄ŋ nda̍, ā kūɛ̄ o̍ lɛ̄ŋndē O̍fɛ̍ɛ̄le̍ŋ ni᷄ŋ nde̍, ma̍ kɔ̍ hu᷅ŋ a̍ ko̍o̍līi̍yo̍ŋ, a̍ yɔ̄mīī 
chu̍ni̍pāve̍, ndu̍yɛ̍ a̍ pōūtā ba̍ā kālāla̍ŋ. 

11Ndu̍yɛ̍ bi᷅ŋnda̍ wa̍ o̍ chi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍ŋ ni̍, a̍ bi᷅ŋnda̍ wa̍ o̍ chīɛ̄ī 
lēmāsa̍ Sɔ̍lɔ̍mɔ̄ŋ ndo̍ la̍ŋ, a̍ yɔ̄mīī kēŋ Sɔ̍lɔ̍mɔ̄ŋ o̍ to̍o̍si̍a̍a̍ la̍ŋ ni̍. Ndu̍yɛ̍, a̍ yɔ̄mīī kēŋ 
ko̍ni̍ Sɔ̍lɔ̍mɔ̄ŋ o̍ to̍o̍si̍a̍a̍ vɛ̄lɛ̄ tōwāla̍ŋ, a̍ nyɛ̄m chāāŋ īyōō chēle̍ŋndo̍ŋ le̍ wānāā 
ndūa̍a̍ nyɛ̄ chāa̍ ni̍. Ndu̍yɛ̍, kāni̍ bɛ̍ɛ̍, nyɛ̄m kɛ̄ndɛ̄ŋ wāā le̍nde̍ mu̍ŋ chi̍ŋnu̍ŋ ndɔ̍ o̍ 
lɛ̍ŋndē Chu̍dāle̍ŋ ni᷄ŋ te̍.) 

12O̍ ko̍ŋ kɔ̍ɔ̍lī, Māsā Bɛ̍ndōo̍ Sɔ̍lɔ̍mɔ̄ŋ bɛ̍ɛ̍, mbo̍ kē Wānā La̍nɔ̍ ma̍sa̍ fu̍la̍ ho̍ō Si̍ɛ̍bā 
wo̍ nyɔ̄ɔ̍ŋ ta̍u̍ ta̍u̍. Nyɛ̄ o̍ nyɛ̄ o̍ nyu̍na̍ Sɔ̍lɔ̍mɔ̄ŋ le̍ ndu̍, mi̍ Sɔ̍lɔ̍mɔ̄ŋ ke᷅ ndu̍. Nyɛ̄m 
Sɔ̍lɔ̍mɔ̄ŋ o̍ ke̍ ndu̍ wo̍ŋ, mu̍ŋ bɛ̍ɛ̍ mu̍ŋ hi̍o̍ū wā nyɛ̄m ba̍ā kālā, a̍ nyɛ̄m ndu̍ ke̍ 
Sɔ̍lɔ̍mɔ̄ŋ ndo̍ŋ. O̍ ko̍ŋ kɔ̍ɔ̍lī, mi̍ Wānā La̍nɔ̍ Māsāa̍ ho̍ō ō chūā bu̍ɛ̍i̍yāā o̍ hi᷅ŋ kɔ̄ɔ̄lī 
wa̍ ma̍ mīīŋgū o̍ lɛ̄ŋndē ndāle̍ŋ ni᷄ŋ Si̍ɛ̍bā. 

A̍ sūlta̍ Sɔl̍ɔm̍ɔŋ̄ nda̍ŋ o̍kɔɔ̄̄ 
(Māsāā Bɛ̍ndūāā Tāsi̍a̍a̍ 10:14-25) 

13Īwɔ̄sī o̍ īwɔ̄sī ko̍o̍līi̍ŋ Sɔ̍lɔ̍mɔ̄ŋ ndu̍ o̍o̍ sɔ̍lā o̍ māsāle̍ ndɔ̄le̍ŋ ni᷄ŋ ndo̍ŋ, mu᷅ŋ wa᷅ 
le̍ pa᷅ŋnda̍ŋ wāa̍la̍ŋ be̍le̍-ŋu̍ɛ̍ɛ̍nu̍ (50,000). 

14Ndu̍yɛ̍ ō fūla̍ o̍ ko̍ŋ kɔ̍ɔ̍lī, ō wa̍ vɛ̄lɛ̄ nyɛ̄ sɔ̄lāā sɔ̄lāa̍ o̍ nɛ̄īla̍ che̍le̍ŋ ni᷄ŋ. Ō wa̍ sɔ̄lāa̍ 
o̍ yākōle̍ŋ ni᷄ŋ, ndu̍yɛ̍ ō wa̍ vɛ̄lɛ̄ sɔ̄lāa̍ wānāā lēyākūāā chēle̍ŋnda̍ o̍ lābā. O̍ ko̍ŋ 
kɔ̍ɔ̍lī, māsāā bɛ̍ndūa̍a̍ Ālu̍e̍e̍bīāā ni̍, a̍ māsāa̍ ŋ̄būŋgāā o̍ kɛ̍si̍ lɛ̄ŋnde̍ŋ chīla̍ŋ nda̍, 
ā wa᷄ hūnɔ̄ɔ̍ a̍ ko̍o̍līi̍yo̍ŋ ndu̍yɛ̍ a̍ ka̍ni̍ŋ hu̍mbo᷄ŋ nāa̍ ndu̍ chu̍a̍. 

15Nyɛ̄lā kālā ka̍lālā pūa̍a̍ chɔ̄ūwa̍ nda̍ a̍a̍ bi̍ī o̍ lābā māā bōo̍la̍ bɛ̍ndū le̍ nda̍ 
māndāa̍ o̍ chɔ̄ūwo̍ la̍ŋ, Sɔ̍lɔ̍mɔ̄ŋ ndu̍ o̍o̍ nɔ̍ la̍ŋ kɛ̄mɔ̄ɔ̍ lēdīi̍ŋ (200). Ndu̍yɛ̍ nyɛ̄la̍ŋ 
nda᷅ŋ lā wa᷄ lā kūmbāā a̍ ko̍o̍līi̍ye̍ kpo̍u̍. Ko̍o̍līi̍ nda̍ kūmbū nyɛ̄la̍ŋ nda᷅ŋ ō pīlɛ̍ wo̍ 
ndi̍ i̍i̍ wa᷅ le̍ pa᷅ŋnda̍ŋ tɔ̍ a̍ lā ŋūɛ̍ɛ̍nu̍. 

16O̍ ko̍ŋ kɔ̍ɔ̍lī, mbo̍ tōōsīāā vɛ̄lɛ̄ lā pɔ̄mbɔ̄lā chēle̍ŋ kɛ̄mɔ̄ɔ̍ le̍ yāa̍ (300). Ndu̍yɛ̍ la̍ŋ 
bɛ̍ɛ̍ mbo̍ kūmbū la̍ŋ a̍ ko̍o̍līi̍ye̍ kpo̍u̍. Ko̍o̍līi̍ nda̍ kūmbū nyɛ̄la̍ŋ nda᷅ŋ ō pīlɛ̍ wo̍ ndi̍ 
i̍i̍ wa᷅ le̍ pa᷅ŋnda̍ŋ lā ŋɔ̄ma̍a̍. Nyɛ̄lā lāŋ kpo̍u̍, mi̍ Sɔ̍lɔ̍mɔ̄ŋ o̍ chu̍ā la̍ŋ mbo̍ kūā a̍ la̍ŋ 
mbo̍ kɔ̍ kɛ̍sī la̍ŋ o̍ chīɛ̍i̍ nda̍ vēēlū āā Būndɔ̍ɔ̍ Le̍ba̍nɔ̄ŋ ndo̍ ni᷄ŋ. 

17O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ to̍o̍sīāā vɛ̄lɛ̄ kpe̍ŋgbe̍i̍ lēmāsāa̍ a̍ chīŋīī kāmɛ̄i̍, mbo̍ 
kūmbū ndu̍ kpo̍u̍ a̍ ko̍o̍līi̍ kɛ̍ndɛ̄ kɛ̍ndɛ̄i̍. 

18Kpe̍ŋgbe̍i̍yo̍ ho̍ō, nāa̍ ndu̍ o̍o̍ kɛ̍sī ba̍la̍ŋ nda̍, kpɔ̍kūŋnda̍ wa̍ ā tūūlāā lo̍ŋ a̍ ŋi̍ɔ̍ɔ̍ŋ, 
ho̍ō wa̍ ba̍ā, ho̍ō wa̍ ba̍ā. Ndu̍yɛ̍ nāa̍ ndūāā kɛ̍sīāā ŋ̄pēlūa̍a̍, a̍ ko̍o̍līi̍ye̍ kpo̍sōŋ o̍ 
wa̍ ō tōōsīa̍a̍ ni̍, ō mɔ̄ɔ̄sa᷅ŋ a̍ kpe̍ŋgbe̍i̍yo̍ lātūlu̍. Le̍ hēlɔ̄ɔ̍ nāa̍ kpe̍ŋgbe̍i̍ ko̍ŋ ō wa̍ 
wa̍, bi᷅ŋnda̍ŋ lā ŋɔ᷄mpu᷅m wānā a̍a̍ he᷅l ni̍. 

19Ndu̍yɛ̍ bi᷅ŋndā ŋɔ᷄mpu᷅mndā lāŋ kpo̍u̍, o̍ bi᷅ŋ o̍ bi᷅ŋ kpɔ̍kūŋnda̍ wa̍ ā tūūlīāā lo̍ŋ a̍ 
ŋi̍ɔ̍ɔ̍ŋ, ho̍ō wa̍ ba̍ā, ho̍ō wa̍ bāa̍. Mɛ̄ɛ̍ fa̍u̍ fa̍u̍ kpɔ̍kūŋnda̍ tɔ̍ a̍ ā ŋīɔ̍ɔ̍ŋ a̍ wa̍ ā tūūlīāā 
o̍ bi᷅ŋndā lāŋ ni̍. Māsɛ̄i̍ o̍ chi̍e̍ēŋndo̍ ni᷄ŋ ki̍nɛ̍i̍, lēmāsā o̍ lēmāsā le̍e̍ nɔ̍ kpe̍ŋgbe̍i̍ 
lēmāsā wāā le̍nde̍ le̍. 

20Tāālāla̍ Sɔ̍lɔ̍mɔ̄ŋ ndu̍ o̍o̍ ko᷅l le̍ni̍ŋ nda̍ŋ, a̍ ko̍o̍līi̍ye̍ kpo̍sōŋ la̍ wa̍ lā tōōsīāā ni̍. 
Chīɛ̄ī bɛ̄ndu̍ ndu̍ o̍o̍ nɔ̍ dīōla̍ŋ āā Būndɔ̍ɔ̍ Le̍ba̍nɔ̄ŋ ndo̍, nyɛ̄m lāāndu᷄ŋ wa̍ o̍ chīɛ̄ī 
kōŋ ni᷄ŋ ndo̍ŋ ki̍nɛ̍i̍, mu̍ŋ bɛ̍ɛ̍ a̍ ko̍o̍līi̍ kɛ̍ndɛ̄ kɛ̍ndɛ̄i̍ kpo̍so̍ŋ ŋ̍ wa̍ ŋ̄ tōōsīāā ni̍. Nyɛ̄ 

o̍ nyɛ̄ ve̍ lo̍ŋ mbō wa̍ ō tōōsīāā a̍ ka̍ni̍i̍ hu̍mbū le̍, fo̍ndōle̍, o̍ māsāle̍ Sɔ̍lɔ̍mɔ̄ŋ nde̍ŋ 
bɛ̄ŋgu̍, ka̍ni̍ŋ hu̍mbo̍ŋ mu̍ŋ nɔ̍ ba̍ā le̍. 

21Māsāa̍ Sɔ̍lɔ̍mɔ̄ŋ ndu̍ o̍o̍ nɔ̍ dɛ̄ndɛ̄la̍ bɛ̍ndūlā la̍a̍ ku̍ā o̍ mɛ̄ŋnda̍ŋ chōo̍ la̍ŋ. 
Bu̍ɛ̍i̍yāa̍ Māsāa̍ Hi̍lūām nda̍, nda̍ nda̍ a̍a̍ ku̍ā a̍ dɛ̄ndɛ̄la̍ŋ nda᷅ŋ ni̍. A̍ la̍ŋ Māsāa̍ 
Sɔ̍lɔ̍mɔ̄ŋ ndu̍ o̍o̍ to̍sā ya̍kōle̍ŋ ni̍. Te̍le̍ŋ o̍ te̍le̍ŋ, tē wɔ̄sīo̍o̍ŋ ŋ̄ hi̍o̍ū pɛ̍ ŋ̄gāa̍, 
dɛ̄ndɛ̄la̍ŋ nda᷅ŋ la̍a̍ ku̍ɛ̄ Ta̍a̍sī, lā kɔ̍ hu᷅ŋ a̍ ko̍o̍līi̍yo̍ŋ, a̍ ka̍ni̍ŋ hu̍mbo̍ŋ, a̍ chīŋūŋ 
kāma᷄ŋ, a̍ tɔ̍kpūa̍a̍, ndu̍yɛ̍ a̍ tɔ᷄mnda̍. 

22Mi̍ Māsāa̍ Sɔ̍lɔ̍mɔ̄ŋ o̍ su᷅l, ndu̍yɛ̍ mbo̍ nɔ̄ tāāsi̍o̍o̍ mbo̍ hīāū māsāā bɛ̍ndūa̍a̍ o̍ 
chi̍e̍ēŋndo̍ ni᷄ŋ kpo̍u̍. 

23Ndu̍yɛ̍ māsāā bɛ̍ndūa̍a̍ o̍ chi̍e̍ēŋndo̍ chōo̍ kpo̍u̍, hūnɔ̄ɔ̍ nāa̍ Sɔ̍lɔ̍mɔ̄ŋ chu̍a̍, le̍ mā 
tūēī sɔ̄ɔ̍ŋ kɔ̄l kālu̍ŋ bɛ̍ndū Mɛ̄lɛ̄ka̍ ke̍ ndu̍ wo̍ŋ. 

24Ndu̍yɛ̍ wānā o̍ wāna̍ ndu̍ o̍o̍ wa̍ hūnɔ̄ɔ̍ pɛ̍, mɛ̄ɛ̍ mī ndu̍ o̍o̍ hi᷅ŋ a̍ nyɔ̄ɔ̍ŋ le̍ Sɔ̍lɔ̍mɔ̄ŋ 
kīo̍o̍. Wāŋnda̍ hūnɔ̄ɔ̍ a̍ ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ dōmāla̍ tɔ̍ɔ̍ma̍lā bɛ̄ndūla̍ŋ, a̍ 
nyɛ̄m chɔ̄ūwo̍ŋ, a̍ nyɛ̄m chūŋ kɛ̄ndɔ᷄ŋ, o̍ ko̍ŋ kɔ̍ɔ̍lī a̍ su̍a̍a̍, ndu̍yɛ̍ a̍ chɔ̄lūāā yɛ̄yi̍i̍ 
mu̍ūli̍āŋnda̍. Ndu̍yɛ̍ īwɔ̄sī o̍ īwɔ̄sī wāŋnda̍ wa̍ he̍ī tōsāa̍. 

25O̍ ko̍ŋ kɔ̍ɔ̍lī, Sɔ̍lɔ̍mɔ̄ŋ ndu̍ o̍o̍ nɔ̍ fo̍ndāŋndā nda̍ a̍a̍ kɛ̍sī su̍a̍a̍ la̍ŋ wāa̍la̍ŋ lā hīɔ̍ɔ̍lu̍ 
(4,000), le̍ su̍a̍a̍ ndūa̍a̍, ndu̍yɛ̍ a̍ nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ. Ndu̍ o̍o̍ nɔ̍ 
vɛ̄lɛ̄ pūa̍a̍ nda̍ a̍a̍ sɔ̍ŋgā o̍ su̍a̍a̍ chōo̍ wa̍, wāa̍la̍ŋ tɔ̍ a̍ lā tīɔ̍ɔ̍ŋ (12,000). Ndu̍yɛ̍ mbo̍ 
kɛ̄sī nda̍ o̍ chi̍o̍o̍ŋ kpɛ̍ kpɛ̍. Mɛ̄ɛ̍ o̍ kɛ̍si̍ ā ti᷄ŋ o̍ chi̍e̍e̍ŋ mu̍ŋ nɔ̍ nyɛ̄lā nyāāna᷄ŋnda̍ 
su̍a̍a̍ ā nāŋnda̍ŋ ndo̍ŋ, mbo̍ kɛ̄sī ā ti᷄ŋ Chūlu̍sɛ̄lɛ̄m chi̍e̍e̍, nāa̍ ndu̍ pi̍la̍ wa̍ īchāli̍ 
wa̍. 

26Chɔ̍ŋ a̍ Pēē Bɛ̍ndōo̍ Yūfi̍lu̍a̍tīī, mbo̍ kūā a̍ pɛ̄ŋgu̍la̍ŋ a̍ lɛ̄ŋndē Fīli̍i̍tīāŋnde̍ŋ, mbo̍ 
kūā a̍ pɛ̄ŋgu̍la̍ lɛ̄ŋndē I̍chi̍pīle̍ŋ, būŋga᷄ŋ wa̍ o̍ fo̍ndāŋndā lāŋ tɛ̄ɛ̄ŋ ndo̍ŋ ki̍nɛ̍i̍, 
māsāa̍ wa̍ lo̍ŋ nda̍, Sɔ̍lɔ̍mɔ̄ŋ o̍ bā bɛ̄ŋgu̍ nda̍ wa̍ ni̍. 

27O̍ māsāle̍ Sɔ̍lɔ̍mɔ̄ŋ nde̍ŋ bɛ̄ŋgu̍, mi̍ Sɔ̍lɔ̍mɔ̄ŋ to̍sā mi̍ ka̍ni̍ŋ hu̍mbo᷄ŋ ŋ̄ hɔ̄bā 
Chūlu̍sɛ̄lɛ̄m, mɛ̄ɛ̍ pōūta̍ŋ lā wā nu̍a̍ā lɛ̄ŋ yɛ̍. O̍ ko̍ŋ kɔ̍ɔ̍lī, mbo̍ tōsā mi̍ yɔ̄mīī 
si̍dāāve̍ i̍ kūī Chūlu̍sɛ̄lɛ̄m mi̍ ī yɔ̄nu̍ŋ mɛ̄ɛ̍ yɔ̄mīī si̍ka̍mɔ̄ɔ̄ ī yɔ̄ŋɛ̄i̍ ī chō nu̍a̍ā ta̍u̍ ta̍u̍ 
o̍ pēmbo᷄ŋ Chu̍dā bɛ̍ŋgu̍ yɛ̍. 

28Su̍a̍ā Sɔ̍lɔ̍mɔ̄ŋ ndu̍ o̍o̍ nɔ̍ ki̍nɛ̍i̍ ya̍, o̍ lɛ̄ŋndē I̍chi̍pīle̍ŋ, a̍ o̍ lɛ̄ŋīī chēle̍ŋnde̍ ni᷄ŋ nda̍ 
a̍a̍ pi̍a̍ndū nda̍ ni̍. 

A̍ mɛɛ̄l̄u̍la̍ māsāle̍ Sɔl̍ɔm̍ɔŋ̄ nde̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 11:41-43) 

29Bōōndi̍i̍ Sɔ̍lɔ̍mɔ̄ŋ o̍ wa̍ māsāa̍ ve̍, sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ ndɔ̄le̍ŋ ni᷄ŋ, 
chɔ̍ŋ o̍ ka̍ndɔ᷄ŋndo̍ ha̍a̍a̍ mbo̍ fūūlūū o̍ mɛ̄ɛ̄lu̍la̍ŋ ndo̍ŋ, mu̍ŋ kpo̍u̍ ŋ̄ chō ŋ̄ 
pōōnyīāā o̍ yāu̍ sɔ̄ɔ̍ŋ pa̍a̍ndū Ne̍tāŋ wāna̍ su̍a̍ā le̍ Mɛ̄lɛ̄ka̍ wo̍ ō pōōnyi̍a̍a̍ wo̍ ni᷄ŋ, 
ndu̍yɛ̍ mi̍ ŋ̄ wā vɛ̄lɛ̄ ŋ̄ pōōnyīāā o̍ sɔ̄ɔ̍ŋ wa̍ā lāchīŋ A̍hi̍chā, Si̍lo̍na̍i̍tīi̍nɔ̍, wāna̍ su̍a̍ā 
le̍ Mɛ̄lɛ̄ka̍ wo̍ ō dīmi̍ wo̍ŋ ni᷄ŋ, mi̍ ŋ̄ wā vɛ̄lɛ̄ ŋ̄ pōōnyīāā o̍ yi̍lāŋndā I̍dɔ̄ɔ̄, wāna̍ su̍a̍ā 
le̍ Mɛ̄lɛ̄ka̍ wo̍ ō dīmi̍ a̍ Chɛ̄lōbo̍wām, po̍ Ne̍ba̍tī wo̍ o̍kɔ̄ɔ̄ wo̍ ni᷄ŋ. 

30Sɔ̍lɔ̍mɔ̄ŋ to̍sa̍ māsāle̍ŋ lɛ̄ŋndē I̍sɔ̄lūɛ̍i̍le̍ŋ chōo̍ kpo̍u̍, le̍ wɔ̄sīla̍ŋ be̍le̍-hi̍ɔ̍ɔ̍lu̍ (40), 
Chūlu̍sɛ̄lɛ̄m chi̍e̍e̍. 

31O̍ ko̍ŋ kɔ̍ɔ̍lī, mi̍ Sɔ̍lɔ̍mɔ̄ŋ o̍ wu᷅, ndu̍yɛ̍ mā chɔ̄ ndu̍ o̍ chi̍e̍e̍ bɛ̍ndu̍ Dēēve̍ fi̍nyā ndɔ̄ 
wo̍ ni᷄ŋ. Mɛ̄ɛ̍ Sɔ̍lɔ̍mɔ̄ŋ o̍ vi᷅, mi̍ Lūɛ̄hōbo̍wām po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 10 

A̍ mɛɛ̄ ̍yu̍ŋgu̍la̍ŋ Is̍ɔl̄ūɛī̄ bā lūāŋndo̍ la̍ kɛɛ̄ ̍Lūɛh̄ōbo̍wām o̍ lēmāsā yɛ ̍o̍kɔɔ̄ ̄
(Māsāā Bɛ̍ndūāā Tāsi̍a̍a̍ 12:1-20) 

1Mɛ̄ɛ̍ Sɔ̍lɔ̍mɔ̄ŋ o̍ vi᷅, mi̍ Lūɛ̄hōbo̍wām po̍ ndɔ̄ o̍ ku̍ā Si̍ɛ̍kɛ̄m chi̍e̍e̍, nāa̍ I̍sɔ̄lūɛ̍i̍ya̍ 
kpo̍u̍ ā wa̍ ā chūūŋgi̍āŋ le̍ ndu̍ kɔ̄la̍ŋ chūa̍a̍ o̍ lēmāsā wa̍. 

2Ndu̍yɛ̍ a̍ te̍le̍ŋ ko̍ŋ, Chɛ̄lōbo̍wām, po̍ Ne̍ba̍tī wo̍, o̍ wa̍ wɔ̄ I̍chi̍pī o̍ nyāānɔ᷄ŋ 
Sɔ̍lɔ̍mɔ̄ŋ ndo̍ ni᷄ŋ. Mɛ̄ɛ̍ o̍ tu̍e̍ī a̍ sūɛ̍i̍ he̍ī o̍kɔ̄ɔ̄, ndu̍ bɛ̍ɛ̍ mbo̍ mālnu᷄ŋ nāa̍ o̍ wa̍ I̍chi̍pī 
wa̍ mbo̍ mīīŋgū. 

3Mɛ̄ɛ̍ o̍ mi̍i̍ŋgu̍, mi̍ I̍sɔ̄lūɛ̍i̍ya̍a̍ wa̍ bā lūāŋndo̍ wa̍ ā yōōŋgū ndu̍. Nda̍ kpo̍u̍ ma̍ cha᷄ŋ 
ma̍ kūā nāa̍ Lūɛ̄hōbo̍wām chu̍a̍, ma̍ kɔ̍ di̍mūl ndu̍ āā, 

4“Bōōndi̍i̍ fi̍nyā nūm a̍ wa̍ na̍a̍ chōo̍ ve̍, mbo̍ bɛ̄pɛ̄lā na̍a̍ bɛ̄pɛ̄lāa̍ pīla̍, a̍ wōlɔ̄ɔ̄lā 
lūsu̍lɛ̍i̍la̍ o̍ ha̍ndu̍ na̍a̍ chōo̍ la̍ŋ. Le̍la̍ŋ tē a̍ ye̍e̍ma̍ pɛ̍ mī ŋ̄ lūɛ̄ī nu̍m o̍ bā bɛ̄ŋgu̍, mī 
ŋ̄ sāāŋgi̍a̍l nu̍m, mɛ̄ɛ̍ fa̍ŋa̍ na̍a̍ wōlɔ̄ɔ̄lā lūsu̍lɛ̍i̍la̍ la̍ŋ chōo̍.” 

5Mi̍ Lūɛ̄hōbo̍wām o̍ mu̍lī nda̍ dīōm āā, “I̍ tu̍e̍ī, lā kɔ̍ hu᷅ŋ o̍ lēya̍a̍, mī hu̍ŋ mu̍lī nya̍ 
dīōm.” Mi̍ wāŋnda̍ cha᷄ŋ ma̍ mīīŋgū. 

6O̍ ko̍ŋ, mi̍ Māsā Bɛ̍ndōo̍ Lūɛ̄hōbo̍wām o̍ ko̍ma̍ ve̍e̍lu̍ bɛ̄ndūa̍a̍ wa̍ Sɔ̍lɔ̍mɔ̄ŋ fi̍nyā 
ndɔ̍ wa̍llo̍ o̍ bā bɛ̄ŋgu̍ māā wānāā ndūāā si̍lāā wa̍ ki̍nɛ̍i̍, mbo̍ nyūnā nda̍ āā, “Sīlā 
yɛ̄ɛ̍nɛ̍ nya̍ nɔ̄ yɛ̄ le̍ ya̍, le̍ mī mu̍lu̍l wāŋnda̍ ha̍ā dīōm.” 

7Mi̍ bɛ̄ndūa̍a̍ ha̍ā lō o̍ ko̍ŋ ma̍ dīmūl ndu̍ āā, “Tē a̍ ye̍e̍ma̍ pɛ̍ mī wāŋnda̍ ha̍ā ā lūɛ̄ī 
nu̍m o̍ bā bɛ̄ŋgu̍, mā wa̍ nu̍m sāāŋgīāllo̍ le̍ te̍le̍ŋ o̍ te̍le̍ŋ, mɛ̄ɛ̍ mā wa̍ wānā kɛ̍ndɛ̄ 
nāa̍ nda̍ chūā, mā ke̍ nda̍ mūli̍ hi̍nī nda̍ kɔ̄lta̍ŋ ndo̍. Ko̍ŋ to̍sā ni̍, mā wa̍ bu̍ɛ̍i̍yāā 
nūm le̍ te̍le̍ŋ le̍ te̍le̍ŋ.” 

8Kɛ̍ Lūɛ̄hōbo̍wām o̍ ye̍ŋ bɛ̄ndūa̍a̍ ha̍ā lānī le̍. Mbo̍ vēēlū chūāā pīāāndūāā nda̍ 
chɛ᷄ŋ la̍tu̍lu̍ nda̍ nda̍ā, ma̍ sīmnu᷄ŋ ni᷅ŋ wānāā ndūāā si̍lāā wa̍ ki̍nɛ̍i̍. 

9Mbo̍ nyūnā nda̍ āā, “Wānāa̍ di̍mi̍ ha̍ā māā ya̍ I̍ fa̍ŋa̍ nda̍ wōlɔ̄ɔ̄lā lūsūlāālā fi̍nyā 
nūu̍ ha̍ndu̍ nda̍ chōo̍ la̍ŋ chōo̍ wa̍, sīlā yɛ̄ɛ̍nɛ̍ nya̍ nɔ̄ yɛ̄ le̍ ya̍ le̍ mī mu̍li̍ nda̍ dīōm?” 

10Mi̍ chūāā pīāāndūa̍a̍ ha̍ā lō o̍ ko̍ŋ ma̍ dīmūl ndu̍ āā, “Nyɛ̄ ŋ̄ dīmūl nda̍ wo̍ cho̍ 
ho̍ō ni̍, di̍mu̍l nda̍ āā, ‘Sūēī nīī mɛ̍ɛ̍lɛ̄i̍ ndi̍ bɛ̍ɛ̍ hi̍a̍ū ni̍ŋ che̍lu̍l a̍ chāŋāa̍ fi̍nyā nūu̍. 

11Wōlɔ̄ɔ̄lā lūsu̍lɛ̍i̍la̍ fi̍nyā nūu̍ hāndu̍ nya̍ chōo̍ la̍ŋ, lā ve̍ la̍ bɔ̍ɔ̍ le̍, lā ya̍ I̍ ha̍ndū ni̍ŋ 
nya̍ chōo̍ la̍ŋ bɛ̍ɛ̍ la̍ hi̍a̍ū ni̍ŋ. Fi̍nyā nūu̍ ndu̍ ndu̍ a̍ kpātūēī yɔ̄ŋɛ̄i̍ ndu̍ o̍o̍ lu̍a̍ā nya̍ 
ni̍, kɛ̍ ya̍ ya̍ kpātūe̍i̍ nɔ̍ chīli̍ŋndo̍ŋ o̍ bōlle̍ ve̍, a̍ ndi̍ ya̍ I̍ wa᷅ ni̍ŋ nya̍ sōŋgɔ̄ɔ̍ ni̍.’ ” 

12O̍ ko̍ŋ, mi̍ lɔ̍ɔ̍ le̍ya̍a̍ wo̍ fūūlūū. Chɛ̄lōbo̍wām a̍ wānāā tūa̍a̍ kpo̍u̍ ma̍ cha᷄ŋ ma̍ 
kūā nāa̍ Māsā Bɛ̍ndōo̍ Lūɛ̄hōbo̍wām chu̍a̍, mɛ̄ɛ̍ o̍ di̍mu̍l nda̍ yɛ̍. 

13Sīlā bɛ̄ndūa̍a̍ ha̍ā ā sīla̍ Lūɛ̄hōbo̍wām ndo̍ ō ye᷄ŋ nda̍ lānī le̍, mbo̍ mūlūl wāŋnda̍ 
ŋu̍a̍sū ŋūāsū. 

14Nyɛ̄ chūāā pīāāndūa̍a̍ ā dīmu̍l ndu̍ wo̍, ndu̍ ko̍ni̍ o̍ to᷅l kɔ̄ɔ̄lī ni̍. Mbo̍ dīmūl nda̍ 
āā, “Fi̍nyā nūu̍ hāndu̍ nya̍ wōlɔ̄ɔ̄lā lūsu̍lɛ̍i̍la̍ŋ chōo̍, kɛ̍ lā ya̍ I̍ ha̍ndū ni̍ŋ nya̍ chōo̍ 
la̍ŋ, la̍ŋ bɛ̍ɛ̍ la̍ hi̍a̍ū ni̍ŋ lu̍su̍l. Fi̍nyā nūu̍ ndu̍ ndu̍, a̍ kpātūēī yɔ̄ŋɛ̄i̍ ndu̍ o̍o̍ lu̍a̍ā nya̍ 
ni̍, kɛ̍ ya̍ ya̍, kpātūe̍i̍ nɔ̍ chīli̍ŋndo̍ŋ o̍ bōlle̍ ve̍, a̍ ndi̍ ya̍ I̍ wa᷅ ni̍ŋ nya̍ sōŋgɔ̄ɔ̍ ni̍.” 

15O̍ ko̍ŋ, mi̍ Lūɛ̄hōbo̍wām o̍ kɛ̍ɛ̄ nyɛ̄ wāŋnda̍ ā dīmu̍l ndu̍ le̍ tōsāa̍ wo̍. Ndu̍yɛ̍ 
Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ to̍sa̍ ni̍ mi̍ he̍ī ī yɔ̄nu᷄ŋ. Kāni̍ fo̍ndōle̍, nyɛ̄ o̍ dɔ̍ū sīndɛ̄ 
A̍hi̍chā, wāna̍ su̍a̍ā le̍ Mɛ̄lɛ̄ka̍ wo̍ o̍ sōndō, wānā wa̍ā Si̍lɔ̄ɔ̄ chi̍e̍e̍ a̍ Chɛ̄lōbo̍wām, 
po̍ Ne̍ba̍tī wo̍ o̍kɔ̄ɔ̄ wo̍, ndu̍ o̍o̍ ye̍e̍ma̍ mī ndu̍ o̍o̍ chi̍ŋa̍ lāsōndō. 

16Mɛ̄ɛ̍ wāŋnda̍ I̍sɔ̄lūɛ̄ī ā chē māā Lūɛ̄hōbo̍wām o̍ kɛ̍ɛ̍ nda̍ dīōm, ma̍ dīmī chōo̍ 
cho̍o̍ āā, “Na̍a̍ ŋ̄ cho̍ lɛ̍ yu̍ŋgu̍ Dēēve̍ wo̍ o̍ bā bɛ̄ŋgu̍ le̍, fo̍ndōle̍, ŋ̄ nɔ̍ tɔ̍nɔ̄ o̍ tɔ̄nɔ̄ o̍ 
Dēēve̍ po̍ Chɛ̄ɛ̍se̍ wo̍ ni᷄ŋ te̍. Le̍la̍ŋ wāŋnda̍ I̍sɔ̄lūɛ̄ī, lā chɔ̍ŋ ŋ̄ mīīŋgu᷅ŋ o̍ lāna̍a̍ lo̍. 
Lūɛ̄hōbo̍wām o̍ ko̍ma̍ lo᷅ wānāā ndūa̍a̍ chōo̍.” O̍ ko̍ŋ, I̍sɔ̄lūɛ̍i̍ya̍ ā pīli̍a̍a̍ ā kɛ̄ɛ̄ 
Lūɛ̄hōbo̍wām o̍ lēmāsā ma̍ cha᷄ŋ ma̍ mīīŋgu᷄ŋ o̍ cha᷄lta̍ ndāla̍ŋ. 

17Ndu̍yɛ̍, wānāā Lūɛ̄hōbo̍wām ndu̍ o̍o̍ lo̍ ni᷅ŋ chōo̍ ma̍sā wa̍, mɛ̄ɛ̍ wānāa̍ wa̍ o̍ 
chi̍e̍e̍ŋ wa̍ o̍ būŋgɛ̄ī Chu̍dāve̍ ni᷄ŋ nda̍. 

18O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Lūɛ̄hōbo̍wām o̍ vi̍ām po̍ pi᷅lɛ̍ dīōla̍ŋ āā A̍do̍ni̍lūām, 
wāna̍ wa̍ wa̍lta̍ lēle̍e̍bi̍lɛ̄i̍la̍ŋ kpo̍u̍ bo᷅lle̍ŋ ndo̍, le̍ mbō kɔ̍ so̍ō nāa̍ I̍sɔ̄lūɛ̍i̍ya̍ chūā. 
Kɛ̍ mi̍ I̍sɔ̄lūɛ̍i̍ya̍ kɔ̍ bi̍ī ndu̍ ma̍ vīī vīī ndu̍ a̍ pōūta̍ŋ ma̍ dīī ndu̍. O̍ ko̍ŋ, mi̍ Māsā 
Bɛ̍ndōo̍ Lūɛ̄hōbo̍wām o̍ he᷅l o̍ nyɛ̄ ndɔ̄ nya̍a̍na᷄ŋ su̍a̍a̍ ā nāŋ ndo̍ chōo̍, mbo̍ 
nyāānu᷄ŋ mbo̍ mīīŋgū Chūlu̍sɛ̄lɛ̄m. 

19Chɔ̍ŋ ni᷅ŋ a̍ te̍le̍ŋ ko̍ŋ mbo̍ bīī a̍ pāa̍le̍ hāūle̍ŋ nde̍ŋ, I̍sɔ̄lūɛ̍i̍ya̍a̍ cho̍ bā lūāŋndo̍ 
wa̍ ki̍nɛ̍i̍, ā chɛ᷄l mī yu̍ŋgu̍ Dēēve̍ wo̍ o̍ wa̍ nda̍ chōo̍ ma̍sā le̍. 

Ko̍lo̍ni̍kō Dii̍̍ŋ Ndɔ̄ɔ̍ 11 

A̍ yōōŋgu̍ Mɛl̄ɛk̄a̍ ke̍ Sīɛm̄a̍yā le̍ Māsā Bɛn̍dōo̍ Lūɛh̄ōbo̍wām ndo̍ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 12:21-24) 

1Mɛ̄ɛ̍ Māsā Bɛ̍ndōo̍ Lūɛ̄hōbo̍wām o̍ fu̍u̍lu̍u̍ Chūlu̍sɛ̄lɛ̄m, mbo̍ chūūŋgīāā so̍vɛ̄i̍ya̍a̍ 
cha̍ā sɔ̍ŋgɔ̄ɔ̍ chāā bɛ̄ndōo̍ wa̍, fūlāa̍ o̍ yu̍ŋgu̍ Chu̍dā wo̍ chōo̍, a̍ yu̍ŋgu̍ Bɛ̍ŋnja̍mīŋ 
ndo̍, wāa̍la̍ŋ kɛ̄mɛ̄ a̍ be̍le̍-ŋɔ̍ma̍a̍ (180,000). Ndu̍ o̍o̍ ye̍e̍ma̍ le̍ kɔ̄la̍ŋ sɔ̍ŋgɔ̄ɔ̍ a̍ 
yu̍ŋgu̍la̍ŋ I̍sɔ̄lūɛ̄ī, la̍ wa̍ bā lūāŋndo̍ la̍ŋ, le̍ mī nda̍ a̍a̍ mi̍i̍ŋgu̍ ndu̍ o̍ bā bɛ̄ŋgu̍. 

2Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ ke᷅ Sīɛ̄ma̍yā, wāna̍ su̍a̍ā le̍ Mɛ̄lɛ̄ka̍ yōōŋgōo̍. 

3Mbo̍ dīmūl ndu̍ ma̍a̍, o̍ di̍mu̍l Lūɛ̄hōbo̍wām, po̍ Sɔ̍lɔ̍mɔ̄ŋ ndo̍, o̍ cho̍ Māsā Bɛ̍ndōo̍ 
Chu̍dā wo̍, a̍ I̍sɔ̄lūɛ̄ī tūa̍a̍ a̍ cho̍ o̍ būŋgɛ̄ī Chu̍dāve̍, a̍ o̍ būŋgɛ̄ī Bɛ̍ŋnja̍mīŋ ni᷄ŋ nda̍ 
māā, 

4Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “La̍ ku̍ā mī lā sɔ̍ŋgā a̍ wānāya᷅ŋ nyāa̍ŋ te̍. Kāni̍ fo̍ndōle̍, 
ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ to̍sa̍ ni̍ mi̍ he̍ī yɔ̄nu᷄ŋ. Le̍la̍ŋ, wānā o̍ wānā lā 
mīīŋgu̍ o̍ lā nya̍lo̍.” Ndu̍yɛ̍ ma̍ chɛ̄l nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mu̍l nda̍ wo̍, wānā o̍ 
wānā ku̍e̍ lɛ̍ mbō sɔ̄ŋga̍ a̍ Chɛ̄lōbo̍wām te̍. 

Lūɛh̄ōbo̍wām ma̍nda̍ chio̍̍o̍ŋ ŋ̄ kālā ka̍lā 
5Ndu̍yɛ̍, bōōndi̍i̍ Lūɛ̄hōbo̍wām o̍ wa̍ īchāli̍ Chūlu̍sɛ̄lɛ̄m nde̍, mbo̍ tāŋgūl chi̍o̍o̍ŋ, 
mbo̍ bɛ̄ɛ̄ndīāā mu̍ŋ ŋ̄ kālā ka̍lā le̍ būŋgɛ̄ī Chu̍dāve̍, a̍ būŋgɛ̄ī Bɛ̍ŋnja̍mīŋnde̍ 
māndāa̍. Chi̍e̍e̍ŋ mu̍ŋ cho̍ mu᷅ŋ ni̍. 

6Bɛ̍ti̍lɛ̍hɛ̄m, a̍ Ɛ̍tām, a̍ Tɛ̄ko̍wā, 

7a̍ Bɛ̄tīsɔ̍ɔ̄, a̍ So̍kō, a̍ A̍du̍lām, 

8a̍ Ka̍tī, a̍ Mālu̍ɛ̍sīāā, a̍ Si̍fī, 

9a̍ A̍do̍lūēm, a̍ La̍ki̍sī, a̍ Āsi̍kāā, 

10a̍ So̍lūā, a̍ A̍i̍cha̍lɔ̄ŋ, a̍ Hi̍būlɔ̄ŋ. Chi̍o̍o̍ŋ mu᷅ŋ o̍ ta̍ŋgu̍l ni̍ mbo̍ bɛ̄ɛ̄ndīāā mu̍ŋ ŋ̄ 
kālā ka̍lā. 

11Ndu̍yɛ̍, mɛ̄ɛ̍ o̍ bɛ̄ɛ̄ndīāā mu̍ŋ mbo̍ kɛ̄sī bōlīī pūa̍a̍ chɔ̄ūwa̍ lo̍ŋ kpɛ̍ kpɛ̍. O̍ ko̍ŋ 
kɔ̍ɔ̍lī, mbo̍ kɛ̄sī nyɛ̄ dīa̍a̍, a̍ chūɛ̄īmā ɔ̄li̍fīi̍ya̍ŋ, a̍ mūɛ̄īmā kīle̍pīi̍ya̍ŋ o̍ chi̍o̍o̍ŋ mu᷅ŋ 
kpɛ̍ kpɛ̍. 

12O̍ ko̍ŋ kɔ̍ɔ̍lī, mbo̍ kɛ̄sī vɛ̄lɛ̄ nyɛ̄lā pūa̍a̍ chɔ̄ūwa̍ ā bīī o̍ lābā māā bo̍o̍la̍ bɛ̍ndu̍ le̍ 
nda̍ māndāa̍ o̍ chɔ̄ūwo̍ la̍ŋ, a̍ ba̍lta̍ŋ o̍ chi̍o̍o̍ŋ mu᷅ŋ kpo̍u̍. Mbo̍ bɛ̄ɛ̄ndīāā chi̍o̍o̍ŋ 
mu᷅ŋ ŋ̄ kālā ka̍lā. O̍ ko̍ŋ, mi̍ būŋgɛ̄ī Chu̍dāve̍, a̍ būŋgɛ̄ī Bɛ̍ŋnja̍mīŋnde̍ ŋ̄ wa̍ ndu̍ 
ni̍ko̍ o̍ bā bɛ̄ŋgu̍. 

A̍ mɛɛ̄ ̍wānāā sōlīāā lāsa̍lāa̍ a̍ Liv̍a̍īya̍ hīŋ Chu̍dā yɛ ̍o̍kɔɔ̄ ̄
13O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ a̍ Li̍va̍īya̍, a̍ wa̍ īchāli̍ I̍sɔ̄lūɛ̍i̍ya̍ kpo̍u̍, ā māl 
ma̍ kūānu᷄ŋ Chu̍dā, nāa̍ Lūēhōbo̍wām chu̍a̍. 

14Kāni̍ fo̍ndōle̍, mi̍ Chɛ̄lōbo̍wām nda̍ pūa̍a̍ ndūa̍a̍ ā kɛ̄ɛ̄lū Li̍va̍īya̍ māā ā to̍sā lɛ̄ 
kpe̍ku̍ nda̍ a̍a̍ nɔ̍ le̍ tōsāa̍ māā wānāā sōlīāā lāsa̍lā le̍ Mɛ̄lɛ̄ka̍ Ya̍a̍wɛ̄ɛ̄ wo̍ le̍. Le̍ 
sa̍bū kōŋ nda̍ ma᷄l ni̍, ma̍ kūānu᷄ŋ Chu̍dā a̍ Chūlu̍sɛ̄lɛ̄m. 

15O̍ ko̍ŋ, mi̍ Chɛ̄lōbo̍wām o̍ hɛ̄lī wānāā sōlīāā lāsa̍lāa̍ a̍ bā ndɔ̄, mbo̍ kɛ̄sī nda̍ o̍ 
fo̍ndāŋndā lāsōōlu̍u̍la̍ o̍ to̍o̍si̍a̍a̍ la̍ŋ, le̍ chūīŋ a̍ nāū fɔ̍ŋndɔ̍ o̍ to̍o̍si̍a̍a̍ māā mɛ̄lɛ̄ka̍ā 
ndɔ̄ wa̍ sōōlūūwo̍. 

16Kɛ̍, I̍sɔ̄lūɛ̍i̍ya̍ ā ti᷄ŋ, ā nda̍ a̍a̍ yɔ̍ŋgu̍ kɔ̄ltā ndāla̍ŋ kpo̍u̍, le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ tōlɔ̄ɔ̍ kɔ̄ɔ̄lī wa̍, mi̍ nda̍ tūāl Li̍va̍īya̍ kɔ̄ɔ̄lī, ma̍ kūā nda̍ nda̍ā Chūlu̍sɛ̄lɛ̄m, 
ma̍ kɔ᷄ wa᷅ sa̍lāla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ lo̍. 

17Le̍ wɔ̄sīla̍ŋ lā yāa̍ ā wa̍ īchāli̍ Chu̍dā, Māsāa̍ Lūēhōbo̍wām, po̍ Sɔ̍lɔ̍mɔ̄ŋ ndo̍ o̍ bā 
bɛ̄ŋgu̍. O̍ ko̍ŋ, ma̍ tōsā mi̍ māsāle̍ ndɔ̄le̍ŋ lē sɔ̄lā kpāāyāa̍, ndu̍yɛ̍ ma̍ dīīku᷄ŋ ndu̍ o̍ 

māsāle̍ ndɔ̄le̍ŋ ni᷄ŋ, mɛ̄ɛ̍ nda̍ dīīku̍ŋ Dēēve̍ nda̍ Sɔ̍lɔ̍mɔ̄ŋ o̍ māsāle̍ ndā le̍ŋ bɛ̄ŋgu̍ 
yɛ̍. 

A̍ Yu̍ŋgu̍ Māsāa̍ Lūɛh̄ōbo̍wām ndo̍ o̍kɔɔ̄ ̄
18Mi̍ ī yɔ̄nu᷄ŋ, mi̍ Lūɛ̄hōbo̍wām o̍ chu̍ā Māhāla̍tī, chūa̍ Chɛ̄lūīmo̍tī wo̍ o̍ nɔ̄ɔ̍ ni᷄ŋ. 
Chɛ̄lūīmo̍tī ko̍ŋ yɛ̄, Dēēve̍ ndu̍ o̍o̍ ve̍lū ndu̍ ni̍. Kāla̍ ndɔ̍ wa̍ A̍bi̍hēē, chūa̍ Ɛ̄li̍a̍a̍bī 
wo̍ ni̍. A̍bi̍hēē yɛ̍, fi̍nyā ndɔ̄ ma̍mā wa̍ Chɛ̄ɛ̍se̍ ni̍. 

19Mi̍ Māhāla̍tī o̍ vi̍lūl Lūēhōbo̍wām pūa̍a̍ ā yāa̍, nda̍ yɔ̍nūŋ ni̍ māā, Chɛ̍hu̍sī, a̍ 
Sīɛ̄mālu̍a̍yā, a̍ Sa̍hām. 

20O̍ ko̍ŋ kɔ̄ɔ̄lī, mi̍ Lūɛ̄hōbo̍wām o̍ chu̍ā vɛ̄lɛ̄ la̍nɔ̍ che̍le̍ŋ dīōla̍ŋ āā, Ma̍a̍kāā, chūa̍ 
A̍bi̍sa̍lɔ̄m ndo̍. Mi̍ ndu̍ vīlūl ndu̍ pūa̍a̍ ā hīɔ̍ɔ̍lu̍, nda̍ yɔ̍nūŋ ni̍ māā, Ābi̍chā, a̍ A̍tāī, 
a̍ Si̍sā, a̍ Sīɛ̄lo̍mi̍tī. 

21Fa̍u̍ fa̍u̍, Lūɛ̄hōbo̍wām ndu̍ o̍o̍ nɔ̍ lāāndūa̍a̍ tɔ̍ a̍ ā ŋɔ̄ma̍a̍, a̍ lāāndūāā pɔ̄mbūa̍a̍ 
be̍le̍-ŋɔ̍mpu᷅m (60). Ndu̍yɛ̍ mbo̍ vīālū pūa̍a̍ bi̍dīi̍ŋ a̍ ā ŋɔ̄ma̍a̍, a̍ wāŋ lāāndūa̍a̍ 
be̍le̍-ŋɔ̍mpu᷅m (60). Ndu̍yɛ̍ lāāndūa̍a̍ Lūɛ̄hōbo̍wām nda̍, a̍ lāāndāā ndūāā 
pɔ̍mbūa̍a̍ kpo̍u̍, Ma̍a̍kāā ndu̍ o̍o̍ hi̍o̍ū kāālā. 

22Mi̍ Lūɛ̄hōbo̍wām o̍ hɛ̍lī Ābi̍chā, po̍ Ma̍a̍kāā wo̍, mbo̍ hāndū ndu̍ pūa̍a̍ ndūa̍a̍ ā 
pīli̍a̍a̍ kpo̍u̍ chi᷅la̍ŋ, le̍ mī ndu̍ o̍o̍ hu̍ŋ mīīŋgū māsāa̍ o̍ fōōfo̍ ndɔ̄ɔ̍. 

23Mi̍ Lūɛ̄hōbo̍wām o̍ to̍sā kɔ̄l kālo̍o̍, mbo̍ kē pūa̍a̍ ndūāā vi̍a̍lāa̍ kpe̍ku̍la̍ŋ, mbo̍ 
pīɔ̄ū nda̍ o̍ fo̍ndāŋndā yɛ̍ yɛ̍la̍ŋ o̍ būŋgɛ̄ī Chu̍dāve̍, a̍ o̍ būŋgɛ̄ī Bɛ̍ŋnja̍mīŋnde̍ŋ ni᷄ŋ, 
o̍ chi̍e̍e̍ŋ bɛ̍ndūŋ o̍ bɛ̍ɛ̍ndi̍a̍a̍ ŋ̄ kālā ka̍lā wo̍ŋ. Ndu̍yɛ̍, nyɛ̄ o̍ nyɛ̄ nda̍ a̍a̍ ye̍e̍ma̍ o̍ 
chi̍o̍o̍ŋ mu̍ŋ, mbo̍ kē nda̍. O̍ ko̍ŋ kɔ̍ɔ̍lī, mbo̍ pūūlūl nda̍ lāāndūa̍a̍ ta̍u̍. 

Ko̍lo̍ni̍kō Dii̍̍ŋ Ndɔ̄ɔ̍ 12 

Wāŋnda̍ Ic̍hip̍ī a̍ kɔ ̍de᷅l lɛŋ̄ndē Chu̍dāle̍ŋ chōo̍ a̍ sɔŋ̍gɔɔ̄̍ 
(Māsāā Bɛ̍ndūāā Tāsi̍a̍a̍ 14:25-28) 

1Dīmīo̍o̍ nu̍a̍ā mi̍ Lūɛ̄hōbo̍wām o̍ si̍mnu᷄ŋ ma̍sāa̍ Chūlu̍sɛ̄lɛ̄m, ndu̍yɛ̍ mi̍ māsāle̍ 
ndɔ̄le̍ŋ lē sɔ̄lā kpāāyāa̍, ndu̍ ni̍, a̍ I̍sɔ̄lūɛ̍i̍ya̍a̍ wa̍ ndu̍ kɔ̄ɔ̄lī wa̍ kpo̍u̍ ma̍ māl sāwāla̍ 
Mɛ̄lɛ̄ka̍ Ya̍a̍wɛ̄ɛ̄ la̍ŋ. 

2Le̍ mɛ̄ɛ̍ Māsāa̍ Lūɛ̄hōbo̍wām o̍ kɛ̍ɛ̍ wāa̍ sa̍kpō a̍ Mɛ̄lɛ̄ka̍ Ya̍a̍wɛ̄ɛ̄ yɛ̍, mi̍ dɛ̍nɛ̍ pa̍lāa̍ 
tūāl ndu̍ chōo̍. Wɔ̄sī o̍ chi̍ŋa̍ wɔ̄sīla̍ŋ lā ŋūɛ̍ɛ̍nu̍ o̍ lēmāsā wo̍, mi̍ Māsā Bɛ̍ndōo̍ 
Si̍sa̍kī, ho̍ō I̍chi̍pī ō kɔ̍ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍. 

3Mɛ̄ɛ̍ Māsā Bɛ̍ndōo̍ Si̍sa̍kī o̍ wa̍ kɔ̄la̍ŋ le̍ Chūlu̍sɛ̄lɛ̄m dēlɔ̄ɔ̍ chōo̍, mbo̍ kūā a̍ nyɛ̄lā 
chɔ̄ūlā su̍a̍a̍ ā nāŋ nda̍ŋ wāa̍ ō pi᷅lɛ̍ a̍ kɛ̄mɔ̄ɔ̍ lēdīi̍ŋ (1,200), la̍tūlu̍ a̍ so̍vɛ̄i̍ya̍, a̍ sɔ̍ŋgā 
o̍ su̍a̍a̍ chōo̍ wa̍, wāa̍la̍ŋ be̍le̍-ŋɔ̍mpu᷅m (60,000). Ō fu̍la̍ o̍ ka̍ŋ kɔ̍ɔ̍lī, mbo̍ kūā vɛ̄lɛ̄ 
a̍ so̍vɛ̄i̍ya̍a̍ chēle̍ŋ, fūlāa̍ o̍ lɛ̄ŋndē Li̍bīāāle̍ŋ ni᷄ŋ, a̍ lɛ̄ŋndē Su̍ki̍tīle̍ŋ, a̍ o̍ lɛ̄ŋndē 
Īto̍o̍pīāāle̍ŋ ni᷄ŋ. So̍vɛ̄i̍ya̍a̍ o̍ ku̍ɛ̄ kɔ̄ɔ̄lī wa̍, ā wa̍ ha̍a̍a̍ nda̍ a̍a̍ chu̍ū chɔ᷅m te̍. 

4Mɛ̄ɛ̍ o̍ wa̍ Chūlu̍sɛ̄lɛ̄m kɔ̄la̍ŋ chīŋa̍la᷅ŋndo̍, mbo̍ kēī chi̍e̍e̍ŋ bɛ̍ndu᷄ŋ wa̍ Chu̍dā ŋ̄ 
bɛ̄ɛ̄ndīāā ŋ̄ kālā ka̍lā wo̍ŋ dēlɔ̄ɔ̍ chōo̍, ma̍lāŋ o̍ kɔ̍ chi᷅ŋa̍la᷅ŋ Chūlu̍sɛ̄lɛ̄m. 

5O̍ ko̍ŋ kɔ̍ɔ̍lī, mi̍ Sīɛ̄ma̍yā wāna̍ su̍a̍ā le̍ Mɛ̄lɛ̄ka̍ wo̍ ō kūā nāa̍ Lūɛ̄hōbo̍wām chu̍a̍, 
a̍ wānāā bɛ̍ndūa̍a̍ Chu̍dā, ā nda̍ a̍a̍ nya̍a̍nu̍ŋ Ma̍sā Bɛ̍ndōo̍ Si̍sa̍kī, ma̍ wā o̍ 
vīōŋnɔ᷄ŋndo̍ ni᷄ŋ Chūlu̍sɛ̄lɛ̄m nda̍. Mbo̍ dīmūl nda̍ āā, “Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, ‘Le̍ 
mɛ̄ɛ̍ nya̍ ma᷅l la̍ yɛ̄, le̍la̍ŋ ya̍ I̍ ma̍l nya̍ Māsāa̍ Si̍sa̍kī o̍ bā ni̍.’ ” 

6O̍ ko̍ŋ, mi̍ Māsā Bɛ̍ndōo̍ Lūɛ̄hōbo̍wām, ā wānāā bɛ̄ndūa̍a̍ I̍sɔ̄lūɛ̄ī kpo̍u̍, ma̍ tu̍si᷄ŋ, 
ma̍ chɛ̄l ndi̍ a̍ tōnya̍ māā ā tōsa̍ yɔ̄ŋ wɔ̄ɔ̍ŋndo̍. Ma̍ dīmī āā, “Mɛ̄lɛ̄ka̍ Ya̍a̍wɛ̄ɛ̄ nɔ̍ di̍ 
mbō tōsa̍ le̍nde̍.” 

7Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ che᷅ māā ā tūsi̍ŋ, mbo̍ dīmūl Sīɛ̄ma̍yā āā, “Le̍ mɛ̄ɛ̄ wāŋnda̍ 
ha̍ā ā chɛ᷄l māā ā tōsa̍ yɔ̄ŋ wɔ̄ɔ̍ŋndo̍ yɛ̍, I̍ cho̍ lɛ̍ nda̍ tɛ̄ɛ̄mbūū le̍. Mi̍ chē bɛ̍ɛ̍ mi̍ 
Māsāa̍ Si̍sa̍kī o̍ hu̍ŋ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍ ni̍, kɛ̍ I̍ cho̍ chɛ̍lɔ̄ɔ̄ mī 
Chūlu̍sɛ̄lɛ̄m o̍ ta̍mbu̍ kpo̍u̍ le̍. I̍ do̍u̍nūŋ ndɛ̍ tu̍mbe̍ a̍ nda̍ o̍ ka̍lā ka̍lā, mī I̍ tu̍si̍ 
Chūlu̍sɛ̄lɛ̄m nyɛ̄ pālāa̍ chōo̍ le̍. 

8Kɛ̍ ndu̍yɛ̍, ā chō wā Māsāa̍ Si̍sa̍kī o̍ bā bɛ̄ŋgu̍, le̍ mā sīna̍ yɛ̍ yɔ̍ɔ̍ le̍ wāa̍ o̍ māsāle̍ 
wāna̍ chi̍o̍o̍ bɛ̄ŋgu̍, a̍ wāa̍ o̍ māsāle̍ nīle̍ŋ bɛ̄ŋgu̍.” 

9Ndu̍yɛ̍, te̍le̍ŋ Māsā Bɛ̍ndōo̍ Si̍sa̍kī, ho̍ō I̍chi̍pī o̍ kɔ̍ de᷅l ko̍ŋ Chūlu̍sɛ̄lɛ̄m chōo̍ a̍ 
sɔ̍ŋgɔ̄ɔ̍ wo̍, nyɛ̄ o̍ nyɛ̄ ba̍ā kālā wa̍ ō kɛ̄sīāā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, a̍ o̍ chīɛ̄ī 
lēmāsāa̍ ni᷄ŋ, mbo̍ chūā mu̍ŋ kpo̍u̍ mbo̍ kūānu᷄ŋ a̍ mu̍ŋ. Nyɛ̄lā kālā ka̍lā lā pūa̍a̍ 
chɔ̄ūwa̍ ā bīī o̍ lābā le̍ nda̍ māndāa̍ o̍ chɔ̄ūwo̍ la̍ŋ, lā Sɔ̍lɔ̍mɔ̄ŋ ndu̍ o̍o̍ to̍o̍sīāā a̍ 
ko̍o̍līi̍yo̍ŋ nda̍ŋ bɛ̍ɛ̍, mbo̍ chūā la̍ŋ kpo̍u̍ mbo̍ kūānu᷄ŋ a̍ la̍ŋ. 

10O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Lūɛ̄hōbo̍wām o̍ mi̍ŋgī lā chēle̍ŋ tōōsīāā sɔ̍ŋgɔ̍ ko̍ŋ 
a̍ chīli̍ŋi̍i̍ būlɔ̍ŋsīi̍ye̍. Mɛ̄ɛ̍ o̍ to̍o̍si̍a̍a̍ la̍ŋ, mbo̍ yɔ̄ŋgū wānāā bɛ̄ndūāā nda̍ a̍a̍ ma̍ndā 
di̍o̍o̍ le̍ lūɛ̄īyɔ̄ɔ̍ o̍ chīɛ̄ī lēmāsāa̍ wa̍. 

11Le̍ te̍le̍ŋ o̍ te̍le̍ŋ, tē Māsā Bɛ̍ndōo̍ Lūɛ̄hōbo̍wām ndu̍ o̍o̍ wa̍ kɔ̄la̍ŋ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ pɛ̍, pūa̍a̍ nda̍ a̍a̍ ma̍ndā di̍ō lēmāsāa̍ wa̍, ā chu̍a̍ nyɛ̄lā lāŋ ā kūɛ̄ a̍ 
la̍ŋ le̍ ndu̍ māndāa̍. Tē ō chīi̍ nyɛ̄ o̍ ku̍ɛ̄ to̍sāa̍ wo̍ tōsā pɛ̍, mbō fūla̍, pūa̍a̍ ha̍ā ā 
mīīŋgu̍ a̍ nyɛ̄lā lāŋ ā kɔ̍ kɛ̍sī o̍ lu̍mūi̍ nda̍ māndā la̍ŋ ndo̍ ni᷄ŋ. 

12Ndu̍yɛ̍, mɛ̄ɛ̍ Lūɛ̄hōbo̍wām o̍ tu̍si̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ pɔ̍lūl kɔ̄l, ō tu̍si̍ lɛ̍ 
wāŋnda̍ I̍sɔ̄lūɛ̍i̍ dɛ̍nɛ̍ pa̍lāa̍ chōo̍ mɛ̄ɛ̍ ndu̍ o̍o̍ kɛ̍ɛ̍si̍a̍a̍ yɛ̍, mbō tɛ̄ɛ̄mbu̍u̍ nda̍ kpo̍u̍ 
le̍. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ tōsā mi̍ sɔ̄ɔ̍ŋ mīīŋgū wā ŋ̄ kɛ̄ndɛ̄ o̍ lɛ̄ŋndē Chu̍dā le̍ŋ 
ni᷄ŋ. 

A̍ mɛɛ̄l̄u̍la̍ māsāle̍ Lūɛh̄ōbo̍wāmnde̍ŋ o̍kɔɔ̄ ̄
13O̍ ko̍ŋ, mi̍ Māsā Bɛ̍ndōo̍ Lūɛ̄hōbo̍wām o̍ to̍sā mi̍ māsāle̍ ndɔ̄le̍ŋ lē sīmnu᷄ŋ 
ma̍sāle̍ kpāāyā bɛ̍ndū Chūlu̍sɛ̄lɛ̄m. Lūēhōbo̍wām wa̍ wɔ̄sīla̍ŋ be̍le̍-hi̍ɔ̍ɔ̍lu̍ a̍ ō pīlɛ̍ 
mbo̍ sīmnu᷄ŋ māsāa̍ Chu̍dā. Ndu̍yɛ̍ mbo̍ tōsā māsāle̍ŋ Chu̍dā le̍ wɔ̄sīla̍ŋ tɔ̍ a̍ lā 
ŋɔ᷄mmɛ̍ū. Chūlu̍sɛ̄lɛ̄m wa̍ chi̍e̍e̍ ndɔ̍ lēmāsāa̍ ni̍, chi̍e̍e̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ hɛ̍li̍ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ le̍ ndu̍ wāa̍ sōōlūūwo̍ lo̍ŋ ndo̍. Lūēhōbo̍wām ko̍ŋ, kālā 
ndɔ̍ wa̍ Na̍a̍mā ni̍, fūlāa̍ o̍ lɛ̄ŋndē A̍mɔ᷅nde̍ŋ. 

14Mi̍ Māsāa̍ Lūɛ̄hōbo̍wām o̍ tōsā yɔ̄ŋ wɔ̄ɔ̍ŋndo̍, kāni̍ fu̍u̍le̍ ō kīndi̍ le̍ mbō tōsa̍ nyɛ᷅ 
hi̍ni̍ Mɛ̄lɛ̄ka̍ Ya̍a̍wɛ̄ɛ̄ kɔ̄llo̍ le̍. 

15Sɔ̍ɔ̍ŋ yɔ̍nu̍ŋ o̍ māsāle̍ Lūɛ̄hōbo̍wām nde̍ŋ bɛ̄ŋgu̍ wo̍ŋ, chɔ̍ŋ o̍ kāndɔ᷄ŋndo̍ mbo̍ 
fūūlūū o̍ mɛ̄ɛ̄lu̍la̍ŋ, ŋ̄ chō ŋ̄ pōōnyīāā o̍ yāu̍la̍ lāko̍na̍ wānāa̍ su̍a̍ā le̍ Mɛ̄lɛ̄ka̍ wa̍, 
Sīɛ̄ma̍yā nda̍ I̍dɔ̄ɔ̄ wo̍ ni᷄ŋ. Ndu̍yɛ̍, bōōndi̍i̍ Lūɛ̄hōbo̍wām wa̍ māsā ve̍, sɔ̍ŋgɔ̍ wa̍ 
nda̍ tɛ̄ɛ̄ŋ le̍ te̍le̍ŋ o̍ te̍le̍ŋ nda̍ Māsāa̍ Chɛ̄lōbo̍wām. 

16O̍ ko̍ŋ kɔ̍ɔ̍lī, mi̍ Lūɛ̄hōbo̍wām o̍ wu᷅. Ma̍ chɔ̄ ndu̍ o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ, o̍ 
chi̍e̍e̍ Dēēvi̍o̍o̍. Ndu̍yɛ̍, mi̍ Ābi̍chā po̍ ndɔ̍, o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 13 

A̍ sɔŋ̍gɔ ̍yɔn̍u̍ŋ A̍bic̍hā tɛɛ̄ŋ̄ nda̍ Chɛl̄ōbo̍wām ndo̍ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 15:1-8) 

1O̍ ko̍ŋ kɔ̍ɔ̍lī, wɔ̄sī Māsā Bɛ̍ndōo̍ Chɛ̄lōbo̍wām o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ 
lēmāsā I̍sɔ̄lūɛ̄ī yo̍, wɔ̄sī kōŋ Ābi̍chā si̍mnu᷄ŋ māsā bɛ̍ndōo̍ Chu̍dā ni̍. 

2Ndu̍yɛ̍, mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ wɔ̄sīla̍ŋ lā yāa̍. Ābi̍chā ko̍ŋ yɛ̄, 
kāla̍ ndɔ̍ wa̍ Māka̍yā, chūa̍ Yu̍līɛ̄ɛ̄l wo̍ ni̍, wānā wa̍ā Ki̍bīāā. Mɛ̄ɛ̍ te̍le̍ŋ ti̍ŋ ō hīōū, 
mi̍ chɔ̄ūwo̍ kīōlū Ābi̍chā tɛ̄ɛ̄ŋ nda̍ Chɛ̄lōbo̍wām. 

3Mɛ̄ɛ̍ Ābi̍chā wa̍ kɔ̄la̍ŋ le̍ sɔ̍ŋgɔ̄ɔ̍ a̍ Chɛ̄lōbo̍wām, mbo̍ kūā a̍ so̍vɛ̄i̍ya̍a̍ cha̍ā sɔ̍ŋgɔ̄ɔ̍ 
chāā bɛ̄ndōo̍ wa̍ wāa̍la̍ŋ kɛ̄mɔ̄ɔ̍ lē hīɔ̍ɔ̍lu̍ (400,000). O̍ ko̍ŋ, Chɛ̄lōbo̍wām bɛ̍ɛ̍, mbo̍ 
hɛ̍lī ku̍u̍ba̍a̍ ndūa̍a̍ sɔ̍ŋgā sɔ̍ŋgɔ̄ bɛ̄ndōo̍ wa̍ wāa̍la̍ŋ kɛ̄mɔ̄ɔ̍ lē ŋɔ̄ma̍a̍ (800,000), le̍ 
mbo̍ kɔ̍ si̍mūl Ābi̍chā a̍ sɔ̍ŋgɔ̄ɔ̍. 

4O̍ ko̍ŋ kɔ̍ɔ̍lī, mi̍ Ābi̍chā kɔ̍ si̍m o̍ Pēmbīī Sɛ̍ma̍lūēmnde̍ chōo̍, o̍ lɛ̄ŋndē īpēmbūle̍ŋ 
E̍fi̍lūēm, mbo̍ dīmī āā, “Lā ya̍ŋ ya̍ nīla̍ŋ, nūm Māsāa̍ Chɛ̄lōbo̍wām nya̍ I̍sɔ̄lūɛ̍i̍ya̍ 
kpo̍u̍. 

5Lā sīna̍ nu̍a̍ā māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō chūa̍ māsāle̍ŋ I̍sɔ̄lūɛ̄ī mbo̍ 
kē Dēēve̍ a̍ wānāa̍ fu̍la̍ o̍ pūlālē ndɔ̄le̍ŋ chōo̍ wa̍, sa̍na̍a̍ a̍ kpe̍ma̍ fɛ̍ɛ̍ŋ fɛ̍ɛ̍ŋ o̍ yi̍i̍ a̍ 
Dēēve̍ wo̍ le̍? 

6Kɛ̍ nūm Chɛ̄lōbo̍wām, po̍ Ne̍ba̍tī wo̍, a̍ wa̍ bu̍ɛ̍ī Sɔ̍lɔ̍mɔ̄ŋ ndo̍ ō pīlɛ̍, po̍ Dēēve̍ wo̍, 
kɛ̍ ma̍ sīmūl māsānɔ̍ nu̍mndo̍, ndu̍ yɔ̍nūŋ māā Sɔ̍lɔ̍mɔ̄ŋ ni̍. 

7Mɛ̄ɛ̍ Lūɛ̄hōbo̍wām po̍ Sɔ̍lɔ̍mɔ̄ŋ ndo̍ ō sīmnu᷄ŋ Ma̍sāa̍ a̍ te̍le̍ŋ ko̍ŋ, mi̍ nūm 
Chɛ̄lōbo̍wām chu̍ā pūa̍a̍ fo̍ndō fo̍ndūa̍a̍, mi̍ lā sīmūl Lūɛ̄hōbo̍wām, po̍ Sɔ̍lɔ̍mɔ̄ŋ 
ndo̍. Kāni̍ fu̍u̍le̍, Lūɛ̄hōbo̍wām wa̍ wɔ̄ chūāāmbɔ̄ pīāāndū, ndu̍ o̍o̍ nɔ̍ wɔ̍ ta̍āsi̍ mɛ̄ɛ̍ 
ndu̍ o̍o̍ to̍sā mbō kpāa̍ nya̍ yɛ̍ le̍. 

8Ō cho̍ bɛ̍ɛ̍ ko̍ ke̍ŋ te̍, kɛ̍ ma̍ kɛ̍ɛ̍si̍a̍a̍ vɛ̄lɛ̄ le̍ mā si̍mu̍l Māsāle̍ Mɛ̄lɛ̄ka̍ Ya̍a̍wɛ̄ɛ̄ le̍ŋ 
a̍ sɔ̍ŋgɔ̄ɔ̍, le̍ cho̍ le᷅ŋ wānāa̍ fu̍la̍ o̍ pūlāle̍ Dēēve̍le̍ŋ chōo̍ wa̍ o̍ bā le̍ŋ, le̍ mɛ̄ɛ̍ ŋ̄ nɔ̄ 
pūa̍a̍ chɔ̄ūwa̍ ku̍ndā bɛ̄ndū bɛ̍ndōo̍, ndu̍yɛ̍ ma̍ nɔ̄ nāūwāā ŋ̄ko̍o̍līi̍ nūm 
Chɛ̄lōbo̍wām to̍o̍si̍a̍a̍ ma̍ sīīŋgūū nda̍ māā mɛ̄lɛ̄ka̍ā nūm nda̍ yɛ̍. 

9Ma̍ lō o̍ ko̍ŋ, ma̍ tūāū wānāā sōlīāā lāsa̍lāa̍ Mɛ̄lɛ̄ka̍ Ya̍a̍wɛ̄ɛ̄ wa̍, nda̍ yɔ̍nūŋ ni̍ māā 
wānāa̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍. Ndu̍yɛ̍, ma̍ tūāū vɛ̄lɛ̄ Li̍va̍īya̍. O̍ ko̍ŋ, mi̍ 
nūm pi̍la̍ chu̍ā wānāā chēle̍ŋ ma̍ sīīŋgūū nda̍ wānāā sōlīāā lāsa̍la̍, mɛ̄ɛ̍ wāŋnda̍ o̍ 
lɛ̄ŋīī chēle̍ŋ nde̍ ni᷄ŋ a̍ to̍sā yɛ̍. Ndu̍yɛ̍, wānā o̍ wānā ndu̍ o̍o̍ hīŋ pɛ̍ a̍ nāū tōōyōo̍, 
ɔ̄ɔ̄ sāā ko̍ndu̍a̍a̍ ā ŋɔ᷄mmɛ̍ū, nāa̍ nūm chu̍a̍, le̍ mbō sīmnu᷄ŋ wa̍nā so̍līāā lāsa̍lāa̍, a̍ 
di̍ndi̍ ndu̍ bɛ̍ɛ̍, ō sīmnu᷄ŋ wa̍nā so̍līāā lāsa̍lāa̍ o̍ mɛ̄lɛ̄ka̍ā nūm a̍ ka̍ŋ ndo̍. 

10“Kɛ̍ na̍a̍ na̍a̍, Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ Mɛ̄lɛ̄ka̍ nāa̍ ni̍. Ndu̍yɛ̍ ŋ̄ me᷅l ndu̍ le̍. Wānāa̍ 
fu̍la̍ o̍ pūlāle̍ E̍lɔ̄ŋnde̍ŋ chōo̍, ma̍ wā Mɛ̄lɛ̄ka̍ Ya̍a̍wɛ̄ɛ̄ sāāŋgīāllo̍ wa̍, nda̍ cho̍ 
wānāā nāā sōlīāā lāsa̍lāa̍ ni̍, ndu̍yɛ̍ mī Li̍va̍īya̍ ā mālā nda̍ o̍ wa̍li̍ ndāa̍ ni᷄ŋ. 

11Īdīi̍ ni̍, īchɔ̄l ni̍, nda̍ so̍lī sa̍lālā lūāmāāla̍ŋ, a̍ sa̍lālā nyɛ̄m chūŋ kɛ̄ndɛ̄ la̍ŋ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍ ni̍. O̍ ko̍ŋ kɔ̍ɔ̍lī, mā kɛ̄sī bēe̍ndīi̍ nɔ̍ le̍ wāa̍ o̍ ti̍bīi̍ cho̍ ō dīāndāā 
Mɛ̄lɛ̄ka̍ o̍ hɔ̄llo̍ chōo̍. Ndu̍yɛ̍ īchɔ̄l o̍ īchɔ̄l, mā mɛ̄ndūl la̍mūi̍la̍ cho̍ lā kɛ̄sīāā o̍ nyɛ̄lā 
ŋ̄ko̍o̍līi̍la̍ kɛ̄sīāā la̍mūi̍la̍ŋ chōo̍ la̍ŋ. Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ 
ō dīmūl na̍a̍ le̍ tōsāa̍, mi̍ ŋ̄ wā ndu̍ tōsāa̍. Kɛ̍ nya̍ nya̍, mi̍ lā māl Mɛ̄lɛ̄ka̍. 

12Na̍a̍ na̍a̍, Mɛ̄lɛ̄ka̍ chō a̍ na̍a̍ lātūlu̍, ndu̍ cho̍ na̍a̍ māsāa̍ chōo̍ ni̍. Ndu̍yɛ̍ wānāā 
ndūāā so̍līāā lāsa̍lāa̍ a̍ chō pūtɛ̍nɛ̍i̍la̍ chɔ̄ūla̍ŋ hɔ̄ŋ le̍ sɔ̍ŋgɔ̄ɔ̍ a̍ nya̍. Wāŋnda̍ I̍sɔ̄lūɛ̄ī, 
lā sɔ̍ŋgā a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā nyāā ma̍māa̍ le̍, kāni̍ fo̍ndōle̍, lā nɔ̍lā 
ndu̍ yōmɔ̄ɔ̄ le̍.” 

13A̍ te̍le̍ŋ Ābi̍chā wa̍ sūɛ̍i̍ yo̍, mi̍ Chɛ̄lōbo̍wām vi̍ām pūa̍a̍ ndūa̍a̍ chɔ̄ūwa̍ ā ti᷄ŋ, ma̍ 
kēēkū pūa̍a̍ chɔ̄ūwa̍ Chu̍dā a̍ mākɔ̄ɔ̄ ma̍ kɔ̍ vi̍ŋi᷄ŋ. O̍ ko̍ŋ kɔ̍ɔ̍lī, mi̍ pūa̍a̍ 
Chɛ̄lōbo̍wām nda̍ ā tūa̍a̍, ā fūlā pūa̍a̍ chɔ̄ūwa̍ Chu̍dā o̍ hɔ̄l le̍ nda̍ chīŋa̍la᷅ŋ ndo̍. 

14Mɛ̄ɛ̍ pūa̍a̍ Chu̍dā a̍ mu̍li̍ŋ, ma̍ sīnā māā ā dɔ̄ū nda̍ o̍ pi̍ŋndo̍ ni᷄ŋ, le̍ nda̍ chīŋa̍la᷅ŋ 
ndo̍. O̍ ko̍ŋ, ma̍ kōŋūl nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, le̍ mbō māla̍ nda̍. Mi̍ wānāā sōlīāā 
lāsa̍lāa̍ ā hūāŋ pūtɛ̍nɛ̍i̍la̍ŋ. 

15O̍ ko̍ŋ, mi̍ pūa̍a̍ chɔ̄ūwa̍ Chu̍dā a̍ de̍ŋī dēŋī chɔ̄ūwo̍. Ndu̍yɛ̍ mɛ̄ɛ̍ nda̍ dēŋi̍ le̍nde̍, 
mi̍ Mɛ̄lɛ̄ka̍ ndāa̍ yām Chɛ̄lōbo̍wām nda̍ pūa̍a̍ chɔ̄ūwa̍ I̍sɔ̄lūɛ̄ī, a̍ wa̍ sɔ̍ŋgɔ̄ɔ̍ a̍ Ābi̍chā 
a̍ pūa̍a̍ Chu̍dā wa̍. 

16Ndu̍yɛ̍, mi̍ pūa̍a̍ chɔ̄ūwa̍ I̍sɔ̄lūɛ̄ī a̍ nya̍a̍nu᷄ŋ pūa̍a̍ chɔ̄ūwa̍ Chu̍dā. Kɛ̍, mi̍ Mɛ̄lɛ̄ka̍ 
māl nda̍ pūa̍a̍ chɔ̄ūwa̍ Chu̍dā o̍ bā, ma̍ ya᷅m nda̍. 

17O̍ ko̍ŋ, mi̍ Ābi̍chā nda̍ so̍vɛ̄i̍ya̍ Chu̍dā ā dīū nda̍ dīū wo̍ pīla̍. So̍vɛ̄i̍ya̍ I̍sɔ̄lūɛ̄ī ā 
nda̍ dīu̍ wa̍, ā wa̍ wāa̍la̍ŋ kɛ̄mɔ̄ɔ̍ lē ŋūɛ̍ɛ̍nu̍ (500,000). 

18Mɛ̄ɛ̍ nu̍a̍ā, nda̍ lōōku̍ so̍vɛ̄i̍ya̍ I̍sɔ̄lūɛ̄ī yōmɔ̄ɔ̍ a̍ te̍le̍ŋ ko̍ŋ ni̍. Mi̍ pūa̍a̍ Chɔ̄ūwa̍ 
Chu̍dā a̍ sɔ̍lā kpāāyāa̍, ma̍ yām pūa̍a̍ I̍sɔ̄lūɛ̄ī, kāni̍ fo̍ndōle̍, le̍ mɛ̄ɛ̍ pūa̍a̍ Chu̍dā a̍ 
dɔ̍ū tīīnda᷄ŋ ndāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni᷄ŋ, Mɛ̄lɛ̄ka̍ fi̍nyāa̍ ndāā ma̍māa̍ yɛ̍. 

19Mi̍ Ābi̍chā nda̍ pūa̍a̍ ndūa̍a̍ chɔ̄ūwa̍, ā tīsā Chɛ̄lōbo̍wām kɔ̄ɔ̄lī, ma̍ bīī nda̍ chi̍o̍o̍ŋ 
bɛ̍ndo᷄ŋ o̍ bā, mu̍ŋ yɔ̍nūŋ ni̍ māā Bɛ̍tɛ̄ɛ̄l, a̍ Chɛ̄si̍a̍nāā, a̍ Ɛ̍fi̍lɔ̄ŋ, lātūlu̍ a̍ sɔ̄ndɔ̄kɔ̍ltā 
ba̍lu̍ mu̍ŋ nda̍ŋ. 

20Chɛ̄lōbo̍wām o̍ ti̍u̍ lɛ̍ ba̍ mbō sɔ̄la̍ kpāāya̍ ndɔ̍ lēmāsāa̍ māā pāāndū le̍, ha̍a̍a̍ a̍ 
te̍le̍ŋ Ābi̍chā o̍ wa̍ māsā wo̍. Ndu̍yɛ̍ o̍ mɛ̄ɛ̄lu̍la̍ŋ kpɔ̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ tu̍sī ndu̍ 
dɛ̍nɛ̍ pa̍lāa̍ chōo̍, mbo̍ wū. 

21Kɛ̍ mi̍ Ābi̍chā o̍ chɔ̍ɔ̍lū kpāāyāa̍ sɔ̄lā ta̍u̍ ta̍u̍. Ndu̍yɛ̍, mbo̍ pūū lāāndūa̍a̍ tɔ̍ a̍ ā 
hīɔ̍ɔ̍lu̍. Mbo̍ vīālū pūa̍a̍ ŋ̄wāŋ bi̍dīi̍ŋ a̍ ā ŋīɔ̍ɔ̍ŋ, a̍ wāŋ lāāndūa̍a̍ tɔ̍ a̍ ā ŋɔ᷄mpu᷅m. 

22Sɔ̄ɔ̍ŋ tɔ᷅ŋ chēle̍ŋ yɔ̄nu᷄ŋ o̍ māsāle̍ Ābi̍chāle̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ nyɛ̄ o̍ nyɛ̄ 
o̍ to̍sa̍ o̍ māsāle̍ ndɔ̄le̍ŋ ni᷄ŋ, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ wāna̍ su̍a̍ā 
le̍ Mɛ̄lɛ̄ka̍ wo̍, I̍dɔ̄ɔ̄ o̍kɔ̄ɔ̄ wo̍ŋ ni᷄ŋ. 

Ko̍lo̍ni̍kō Dii̍̍ŋ Ndɔ̄ɔ̍ 14 

A̍ mɛɛ̄ ̍Māsā Bɛn̍dōo̍ A̍sā o̍ ye᷅m Īto̍o̍pīāāŋnda̍ yɛ ̍o̍kɔɔ̄ ̄
1O̍ ko̍ŋ, mi̍ Ābi̍chā o̍ wu᷅, ma̍ chɔ̄ ndu̍ o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ Chūlu̍sɛ̄lɛ̄m, o̍ 
chi̍e̍e̍ bɛ̍ndu̍ Dēēve̍ wo̍. O̍ ko̍ŋ kɔ̍ɔ̍lī, mi̍ A̍sā po̍ ndɔ̄ mi̍i̍ŋgū māsāa̍ o̍ fōōfo̍ ndɔ̄ɔ̍. 
Ndu̍yɛ̍ o̍ māsāle̍ A̍sāle̍ŋ bɛ̄ŋgu̍, mi̍ lɛ̄ŋndē Chu̍dāle̍ŋ lē sɔ̄lā kɔ̄l nyūlōo̍ le̍ wɔ̄sīla̍ŋ 
tɔ̍. 

2Ndu̍yɛ̍, mi̍ A̍sā tōsā nyɛ̄ cho̍ sa̍kpō, ndu̍yɛ̍ mbo̍ wā ō kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ ndɔ̄ɔ̍ o̍ hɔ̄l lo̍. 

3Ma̍āŋndā chēle̍ŋndā nda̍ a̍a̍ so̍lī sa̍lāla̍ŋ lēchōo̍ la̍ŋ ki̍nɛ̍i̍, a̍ fo̍ndāŋndā nda̍ a̍a̍ 
so̍o̍lūū mɛ̄lɛ̄ka̍a̍ chēle̍ŋ nda̍ la̍ŋ, mbo̍ tɛ̄ɛ̄mbūū la̍ŋ kpo̍u̍. O̍ ko̍ŋ kɔ̍ɔ̍lī, nyɛ̍ nda̍ 
tūūla̍ māā vēla᷅ŋ Mɛ̄lɛ̄ka̍ ndāa̍ A̍si̍ɛ̍lūā wo̍, mbo̍ pēsī pēsī ndu̍ kpo̍u̍. 

4O̍ ko̍ŋ kɔ̍ɔ̍lī, mbo̍ dīmūl wāŋnda̍ Chu̍dā le̍ mā tōsa̍ nyɛ̍ hi̍nī Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ fi̍nyāā ndāā ma̍māa̍ kɔ̄llo̍ wo̍, ndu̍yɛ̍ mā tōsa̍ nyɛ̄ sāwāla̍ ndɔ̄la̍ŋ, a̍ pɛ̄ɛ̄kūlā 
ndɔ̄la̍ŋ lā dīmi̍ wo̍. 

5Chi̍e̍e̍ o̍ chi̍e̍e̍ wa̍ Chu̍dā, mbo̍ nɔ̄ fo̍ndāŋndā nda̍ a̍a̍ so̍o̍lūū mɛ̍lɛ̄ka̍a̍ chēle̍ŋ nda̍ 
lo̍ŋ nda̍ŋ, a̍ ma̍āŋndā nda̍ a̍a̍ lu̍ām nyɛ̄m chūŋ kɛ̄ndɔ᷄ŋ lēchōo̍ la̍ŋ, mbo̍ tɛ̄ɛ̄mbūū 
la̍ŋ kpo̍u̍. O̍ ko̍ŋ, mi̍ kɔ̄l nyūlōo̍ mīīŋgū o̍ Māsāle̍ ndɔ̄le̍ŋ bɛ̄ŋgu̍. 

6Te̍le̍ŋ kɔ̄l nyūlōo̍ wa̍ ko̍ŋ o̍ lɛ̄ŋnde̍ŋ ni᷄ŋ ndo̍, mi̍ Māsāa̍ A̍sā o̍ bɛ̍ɛ̍ndīāā chi̍o̍o̍ŋ 
bɛ̍ndo᷄ŋ ŋ̄ kālā ka̍lā o̍ lɛ̄ŋndē Chu̍dāle̍ŋ ni᷄ŋ kpo̍u̍. Ndu̍yɛ̍, wānā o̍ wānā nɔ̍la̍ lɛ̍ mbō 
sīmu̍l ndu̍ o̍ wɔ̄sīŋ mu᷅ŋ ni᷄ŋ te̍, kāni̍ fu̍u̍le̍, mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ kɔ̄l nyūlōo̍ 
ō wa̍ o̍ lɛ̄ŋndē lēŋ ni᷄ŋ. 

7Mbo̍ dīmūl wāŋnda̍ Chu̍dā āā, “Lā ŋ̄ bɛ̄ɛ̄ndi̍a̍a̍ chi̍o̍o̍ŋ mu᷅ŋ ŋ̄ kālā ka̍lā. Ŋ̄ bālu̍ŋ 
mu̍ŋ a̍ sāāsāla̍ŋ, mī ŋ̄ tāŋgu̍l fo̍ndāŋndā vīlɛ̄īla̍ŋ le̍ wānāā mɛ̄ŋgɛ̄lāa̍ cha᷄lle̍, ndu̍yɛ̍ 
mī ŋ̄ dɔ̄ɔ̄nūŋ dīōla̍ŋ o̍ sāāsāla̍ŋ nda᷅ŋ le̍ la̍ŋ kīīndīa̍a̍ a̍ yɔ̄mīī vīlɛ̄īye̍. Lɛ̄ŋnde̍ŋ lē 
chō ni᷅ŋ na̍a̍ o̍ bā bɛ̄ŋgu̍, kāni̍ fo̍ndōle̍, le̍ mɛ̄ɛ̍ na̍a̍ ŋ̄ tōsa̍ nyɛ᷄ hi̍nī Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nāa̍ kɔ̄llo̍ wo̍ yɛ̍. Mɛ̄lɛ̄ka̍ mānda̍ na̍a̍ o̍ īsɔ̄ɔ̍ o̍ īsɔ̄ɔ̍ ni̍ŋ, ndu̍yɛ̍ mbo̍ tōsā mī 
ŋ̄ wānu᷄ŋ o̍ bā nāa̍ chōo̍ yɛ̍lɛ̍kɛ̍lɛ̍ɛ̍.” O̍ ko̍ŋ, ma̍ bɛ̄ɛ̄ndīāā chi̍o̍o̍ŋ mu᷅ŋ ŋ̄ kālā ka̍lā, 
ndu̍yɛ̍ mi̍ nyɛ̄ o̍ nyɛ̄ wā ō kɛ̄ndɛ̄ a̍ nda̍. 

8Ndu̍yɛ̍ Māsā Bɛ̍ndōo̍ A̍sā ndu̍ o̍o̍ nɔ̍ pūa̍a̍ chɔ̄ūwa̍ wāa̍la̍ŋ kɛ̄mɔ̄ɔ̍ lēyāa̍ (300,000), 
fūlāa̍ o̍ yu̍ŋgu̍ Chu̍dā wo̍ chōo̍, ā nda̍ a̍a̍ nɔ̍ nyɛ̄la̍ pūa̍a̍ chɔ̄ūwa̍ ā bīī o̍ lābā māā 
bo̍o̍la̍ bɛ̍ndū le̍ nda̍ māndāa̍ o̍ chɔ̄ūwo̍, ndu̍yɛ̍ ma̍ nɔ̄ vɛ̄lɛ̄ ba̍lta̍ŋ nda̍. O̍ ko̍ŋ kɔ̍ɔ̍lī, 
ndu̍ o̍o̍ nɔ̍ vɛ̄lɛ̄ pūa̍a̍ chɔ̄ūwa̍ wāa̍la̍ŋ kɛ̄mɔ̄ɔ̍ lēdīi̍ŋ a̍ be̍le̍-ŋɔ̍ma̍a̍ (280,000), fūlāa̍ 
o̍ yu̍ŋgu̍ Bɛ̍ŋnja̍mīŋndo̍ chōo̍. Nda̍ bɛ̍ɛ̍ nda̍ a̍a̍ nɔ̍ nyɛ̄lā pūa̍a̍ chɔ̄ūwa̍ ā bīī o̍ lābā 
le̍ nda̍ māndāa̍ o̍ chɔ̄ūwo̍ la̍ŋ, a̍ chīɔ̄ūla̍ŋ. Ndu̍yɛ̍ nda̍ kpo̍u̍ pūa̍a̍ nda̍ a̍a̍ nɔ̍ 
kpāāyāa̍, ndu̍yɛ̍ ma̍ nɔ̄ kɔ̄l sīmūlāa̍ le̍ sɔ̍ŋgɔ̄ɔ̍ wa̍ nda̍ wa̍ ni̍. 

9Po̍ pi᷅lɛ̍ wa̍ dīōla̍ŋ āā Sɛ̍lūā, wānā wa̍ā Īto̍o̍pīāā. Ō wa᷄ a̍ te̍le̍ŋ pi᷅lɛ̍, mi̍ pōo̍ ho̍ō ō 
chūā pūa̍a̍ ndūa̍a̍ chɔ̄ūwa̍ mi̍i̍līɔ̄ŋndo̍ ō pīlɛ̍, lātūlu̍ a̍ nyɛ̄lā nyāāna᷄ŋnda̍ chɔ̄ūla̍ŋ, 
lā su̍a̍a̍ ā nāŋ nda̍ŋ, kɛ̄mɔ̄ɔ̍ lēyāa̍ (300), mbo̍ hūŋ le̍ wāŋnda̍ Chu̍dā chīŋa̍la᷅ŋndo̍ 
ā sɔ̍ŋgɔ̄ɔ̍, mbo̍ hūŋ ha̍a̍a̍ mbo̍ fūūlūū Ma̍lu̍ɛ̍sīā chi̍e̍e̍. 

10O̍ ko̍ŋ kɔ̍ɔ̍lī, mi̍ A̍sā, Māsāa̍ Chu̍dā, ndu̍ bɛ̍ɛ̍ mbo̍ chūā pūa̍a̍ ndūa̍a̍ chɔ̄ūwa̍ mbo̍ 
ku̍ā le̍ mbo̍ sɔ̄ŋga̍ a̍ ndu̍. Ma̍ bɔ̄ŋa᷅ŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Sɛ̄fa̍tāā, 
Mālu̍ɛ̍sīāā īkɛ̄i̍, ma̍ sīmu̍la᷅ŋ vēllāa̍ vēllē le̍ sɔ̍ŋgɔ̄ɔ̍. 

11O̍ ko̍ŋ, mi̍ A̍sā pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, wānā 
o̍ wānā cho̍ māā nūm, mbō māla̍ wa̍nāa̍ nɔ̍ kpa̍a̍yā le̍ wa̍, mbō pīŋi̍ nda̍ wānāā 
kpāāyāā bɛ̄ndūa̍a̍ o̍ bā le̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, nūm na̍a̍ ŋ̄ tīīnda̍ŋ ni̍, le̍la̍ŋ 
ma̍la̍ na̍a̍. Ndu̍yɛ̍ o̍ dīōlā nūmnda̍ŋ ni᷄ŋ na̍a̍ ŋ̄ hīŋ ni̍, le̍ mī ŋ̄ sɔ̄ŋga̍ a̍ pūa̍a̍ chɔ̄ūwāa̍ 
cho̍ ha̍ā sɛ̍lɛ̍ bɛ̍ndōo̍ wa̍. O̍o̍ Mɛ̄lɛ̄ka̍ Ya̍a̍wɛ̄ɛ̄, nu̍m cho̍ Mɛ̄lɛ̄ka̍ nāa̍ ni̍. Chɛ᷅l mī 
wāna̍ chi̍o̍o̍ ō yēm nu̍m te̍.” 

12O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ya᷅m wāŋnda̍ Īto̍o̍pīāā, a̍ wa̍ sɔ̍ŋgɔ̄ɔ̍ a̍ A̍sā, a̍ wāŋnda̍ 
Chu̍dā wa̍. Mi̍ wāŋnda̍ Īto̍o̍pīāā a̍ nya̍a̍nu᷄ŋ. 

13O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ A̍sā nda̍ pūa̍a̍ ndūa̍a̍ chɔ̄ūwa̍ ā tīsā nda̍ kɔ̄ɔ̄lī, ma̍ 
lō nda̍ tōūwɔ̄ɔ̍ ma̍ fūūlūū a̍ nda̍ Kɛ̍lūā di̍. Ndu̍yɛ̍ ma̍ yām wāŋnda̍ Īto̍o̍pīāā ma̍ dīū 
nda̍ kpo̍u̍, ō pīlɛ̍ bɛ̍ɛ̍ ā mɛ̄i̍ yo̍o̍mū le̍. Mɛ̄ɛ̍ nu̍a̍ā Mɛ̄lɛ̄ka̍ Ya̍a̍wɛ̄ɛ̄ pi̍la̍ nda̍ pūa̍a̍ 
ndūa̍a̍ chɔ̄ūwa̍ ā yām wāŋnda̍ Īto̍o̍pīāā ni̍. Ndu̍yɛ̍ mi̍ pūa̍a̍ Chu̍dā a̍ pu̍ŋgā nyɛ̄m 
wāŋnda̍ Īto̍o̍pīāā ta̍u̍ ta̍u̍, ma̍ kūānu᷄ŋ a̍ mu̍ŋ. 

14O̍ ko̍ŋ kɔ̍ɔ̍lī, chi̍e̍e̍ŋ bɛ̍ndu᷄ŋ wa̍ Kɛ̍lu̍a̍ ŋ̄ bālāā wo̍ŋ kpo̍u̍, mi̍ wāŋnda̍ Chu̍dā a̍ 
tɛ̍ɛ̍mbūū mu̍ŋ. Kāni̍ fo̍ndōle̍, wānā o̍ wāna̍ wa̍ o̍ chi̍e̍e̍ŋ mu̍ŋ, mi̍ sīōōŋīī bɛ̄ndūe̍i̍ 
bīī nda̍ a̍ Mɛ̄lɛ̄ka̍ Ya̍a̍wɛ̄ɛ̄. Ndu̍yɛ̍ chi̍o̍o̍ŋ mu᷅ŋ nyɔ̄ɔ̍ŋ wa̍ ŋ̄ pīāā lēni᷄ŋ cha̍ cha̍. Mi̍ 
pūa̍a̍ chɔ̄ūwa̍ Chu̍dā a̍ pu̍ŋgā nyɛ̄m mu᷅ŋ kpo̍u̍ ma̍ kūānu᷄ŋ a̍ mu̍ŋ. 

15O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwa̍ Chu̍dā a̍ kɔ̍ de᷅l vɛ̄lɛ̄ fo̍ndāŋndā wānāā māndāā 
lāchɔ̄lūa̍a̍ lā pūm chōo̍, ndu̍yɛ̍ ma̍ bīū sāa̍ ndāa̍, a̍ nyɔ̍mi̍a̍a̍ ndāa̍ ta̍u̍ ta̍u̍, ma̍ 
mīīŋgu᷄ŋ Chūlu̍sɛ̄lɛ̄m. 

Ko̍lo̍ni̍kō Dii̍̍ŋ Ndɔ̄ɔ̍ 15 

A̍ mɛɛ̄ ̍A̍sā tɛɛ̍m̍bu̍u̍ nyɛm̄ chēle̍ŋ wāŋnda̍ nda̍ a̍a̍ so̍o̍lūū Chu̍dā māā mɛl̄ɛk̄a̍a̍ ndā wo̍ŋ yɛ ̍
o̍kɔɔ̄ ̄

1Ō wa̍ a̍ te̍le̍ŋ pi᷅lɛ̍, mi̍ nyi̍na̍ Mɛ̄lɛ̄ka̍a̍ ō tūāl Āsālu̍i̍yā po̍ O̍dɛ̄ɛ̄ wo̍ kɔ̄ɔ̄lī. 

2Mi̍ Āsālu̍i̍yā o̍ cha̍ŋ mbo̍ kōmāl Māsāa̍ A̍sā. Mbo̍ dīmūl ndu̍ āā, “Māsāa̍ A̍sā, nūm 
ni̍, a̍ wāŋnda̍ Chu̍dā, a̍ wāŋnda̍ Bɛ̍ŋnja̍mīŋ kpo̍u̍, lā ya᷄ŋ ni᷅la̍ŋ mī lā tūēī nyɛ̄ ya̍ I̍ 
cho̍ nya̍ dīmūllo̍. Ha̍a̍a̍ mi̍ lā wā a̍ Mɛ̄lɛ̄ka̍ Ya̍a̍wɛ̄ɛ̄ la̍tu̍lu̍, ndu̍ bɛ̍ɛ̍ ō chō a̍ nya̍ 
la̍tu̍lu̍. Tē lā nūūvi̍a̍a̍ ndu̍ pɛ̍, lā chō ndu̍ sāālɔ᷄ŋ, kɛ̍ tē lā kɛ̄ɛ̍ ndu̍ pɛ̍, ndu̍ bɛ̍ɛ̍ ō chō 
nya̍ kɛ̄ɛ̄. 

3Le̍ te̍le̍ŋ vi̍lɛ̄ī, wāŋnda̍ I̍sɔ̄lūɛ̄ī a̍ ve̍ Mɛ̄lɛ̄ka̍ kpe̍e̍kpe̍i̍yo̍ pīɛ̄ī le̍, ndu̍yɛ̍ nda̍ a̍a̍ nɔ̍ 
wa̍nāā sōlīāā lāsa̍lā le̍ nda̍ pɛ̍ɛ̍kū le̍, ndu̍yɛ̍ vɛ̍lɛ̄ ā ve̍ sāwāla̍ Mɛ̄lɛ̄ka̍ la̍ŋ chūā le̍. 

4Kɛ̍ a̍ ko̍ŋ kpo̍u̍, tē dɛ̍nɛ̍ pa̍lāa̍ ndu̍ o̍o̍ ko̍ma̍l nda̍ pɛ̍, ā mūli̍ŋ o̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍ lo̍ le̍ mālāa̍. Ndu̍yɛ̍ tē nda̍ a̍a̍ nu̍u̍va̍ ndu̍ pɛ̍, ā sāālu̍ŋ ndu̍. 

5A̍ te̍le̍ŋ ko̍ŋ, ō wa̍ sūɛ̍i̍ ka̍lā le̍ mī wānā ndu̍ o̍o̍ ba̍lu̍ o̍ lɛ̄ŋndē I̍sɔ̄lūɛ̍i̍ ni᷄ŋ yɛ̍lɛ̍kɛ̍lɛ̍ɛ̍ 
nyɛ̄ yɔ̍nūŋ nu̍m te̍. Kāni̍ fo̍ndōle̍, lɛ̄ŋndē I̍sɔ̄lūɛ̍i̍le̍ŋ lē ve̍ o̍ bā ndɔ̄ cho̍o̍ le̍, lē wa̍ o̍ 
nyɛ̄ pālāā bɛ̄ndōo̍ ni᷄ŋ. 

6Wāŋnda̍ ā wa̍ tɛ̄ɛ̄mba᷅ŋndo̍ vēllāa̍ vēllē, ndu̍yɛ̍, chi̍e̍e̍ŋ bɛ̍ndo̍ŋ bɛ̍ɛ̍, o̍ cha᷅ŋ ko̍ ō 
kɔ̍ de᷅l ho̍ō chōo̍ ō tɛ̄ɛ̄mbūū ndu̍. Lɛ̄ŋnde̍ cha᷅ŋ ko̍ lē kɔ̍ de᷅l le᷅ŋ chōo̍ lē tɛ̄ɛ̄mbu̍u̍ 
le̍ŋ. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ wa̍ nda̍ nyɛ̄ pālāā bɛ̄ndōo̍ tūsīo̍o̍ chōo̍, mbo̍ 
tōsā kɔ̄l nyūlū o̍ kɔ̄l nyūlū ō ve̍ lɛ̍ nda̍ tɛ̄ɛ̄ŋ te̍. 

7Kɛ̍ nya̍ wāŋnda̍ Chu̍dā, lā sīmu̍l kɔ᷅lta̍ŋ, lā wu᷅ ŋ̄dīāl te̍. Wa̍li̍ o̍ wa̍li̍ nya̍ chō tōsāa̍, 
lā chō hūnɔ̄ɔ̄ fāndāa̍ sɔ̄lā le̍ ndu̍.” 

8Mɛ̄ɛ̍ Māsāa̍ A̍sā o̍ tu̍e̍ī sɔ̄ɔ̍ŋ wa̍ā lāchīŋ wāna̍ su̍a̍ā le̍ Mɛ̄lɛ̄ka̍ wo̍ Āsālu̍i̍yā po̍ O̍dɛ̄ɛ̄ 
wo̍, ō dīmu̍l ndu̍ wo̍ŋ, mbo̍ sīmūl kɔ̄l. O̍ ko̍ŋ, nyɛ̄m chēle̍ŋ wāŋnda̍ nda̍ a̍a̍ so̍o̍lūū 
māā mɛ̄lɛ̄ka̍a̍ nda̍ o̍ būŋgɛ̄ī Chu̍dāve̍ ni᷄ŋ, a̍ o̍ būŋgɛ̄ī Bɛ̍ŋnja̍mīŋ nde̍ ni᷄ŋ, a̍ o̍ chi̍e̍e̍ŋ 
bɛ̍ndūŋ o̍ bi̍u̍ o̍ lɛ̄ŋndē īpēmbūle̍ŋ E̍fi̍lūēm ndo̍ŋ, nyɛ̄m Mɛ̄lɛ̄ka̍ ndu̍ o̍o̍ tu̍l yɛ̄le̍ŋ 
tūl bɛ̄ndōo̍ wo̍ŋ, mbo̍ tɛ̄ɛ̄mbūū mu̍ŋ kpo̍u̍. O̍ ko̍ŋ kɔ̍ɔ̍lī, ma̍āŋ nda̍ a̍a̍ so̍lī sa̍lāla̍ŋ 
o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ wa̍ o̍ la̍u̍ ba̍lu̍ chīɛ̍i̍ Mɛ̄lɛ̄ka̍a̍ wo̍ wo̍, mbo̍ mīŋgī ma̍āŋ kōŋ 
tāŋgūl. 

9Ndu̍yɛ̍ I̍sɔ̄lūɛ̍i̍ya̍ a̍ bɔ̍ɔ̍ bɔ̍ɔ̍, fūlāa̍ o̍ yu̍ŋgu̍ E̍fi̍lūēmndo̍ chōo̍, a̍ yu̍ŋgu̍ Mānāa̍sē wo̍, 
a̍ yu̍ŋgu̍ Si̍mīɔ̄ŋ ndo̍ mɛ̄ɛ̍ nda̍ chē māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ Māsāa̍ A̍sā kɔ̄ɔ̄lī, ma̍ 
fāŋa᷄ŋ I̍sɔ̄lūɛ̄ī, ma̍ hu᷄ŋ cha᷅l ndu̍ o̍ bā bɛ̄ŋgu̍. Mi̍ Māsāa̍ A̍sā o̍ chu̍u̍ŋgīāā wānāa̍ wa̍ 
o̍ būŋgɛ̄ī Chu̍dāve̍ ni᷄ŋ, a̍ o̍ būŋgɛ̄ī Bɛ̍ŋnja̍mīŋnde̍, ndu̍yɛ̍ a̍ wānāa̍ hu̍ŋ cha᷅l ndu̍ 
ha̍ā o̍ bɛ̄ŋgu̍ chōo̍ wa̍ nāa̍ pi᷅lɛ̍ kpo̍u̍. 

10Wɔ̄sī Māsāa̍ A̍sā o̍ chi̍ŋa̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍ o̍ lēmāsā wo̍, pāŋgi̍i̍ ŋga̍a̍ ndūɛ̍i̍ 
o̍ wɔ̄sī kōŋ ni᷄ŋ, o̍ chu̍u̍ŋgi̍a̍a̍ wāŋnda̍ ha̍ā kpo̍u̍ Chūlu̍sɛ̄lɛ̄m ni̍. 

11O̍ pāa̍le̍ le̍ŋ chōo̍, chɔ̄lūāā wāŋnda̍ Chu̍dā a̍ kɔ̍ pu̍ŋgā o̍ chɔ̄ūwo̍ ma̍ hūŋ a̍ nda̍ 
wa̍, ma̍ sōlī nda̍ sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Nāūwāā tōōyīa̍a̍ kɛ̄mɔ̄ɔ̍ lē ŋɔ᷄mmɛ̍ū 
(700), a̍ sāa̍ wāa̍la̍ŋ lā ŋɔ᷄mmɛ̍ū (7,000). 

12O̍ ko̍ŋ kɔ̍ɔ̍lī, ma̍ yīī kpe̍ma̍a̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍. Ma̍ 
chɛ̄la᷅ŋ le̍ mā wa̍ ndu̍ pīɛ̄īyo̍ a̍ kɔ̄ltā ndāla̍ŋ, ndu̍yɛ̍ a̍ yīya᷄ŋnda̍ ndāla̍ŋ kpo̍u̍. 

13Ndu̍yɛ̍, ma̍ chɛ̄la᷅ŋ māā wānā o̍ wāna̍ kɛ̍ɛ̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ 
pīɛ̄īyo̍ pɛ̍, ō wa̍ ka̍a̍so̍ŋnɔ̍, ō wa̍ chu̍a̍a̍mbɔ̄ pɔ̄mbɔ̍, ɔ̄ɔ̄ ō wa̍ wa̍nā pɔ̍nɔ̍, ō wa̍ wa̍nā 
la̍nɔ̍, māā wānā ko̍ŋ ō nɔ̄ mbō sɔ̄la̍ pīɔ̍mndo̍. 

14Nda̍ kpo̍u̍ ma̍ dēŋī chōo̍ cho̍o̍ di̍ōm pīlɛ̍, ma̍ chūā būŋgɛ̄i̍ ī kālā ka̍lā, ma̍ mēna᷄ŋ 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. O̍ ko̍ŋ kɔ̍ɔ̍lī, ma̍ hɔ̄ŋ pūtɛ̍nɛ̍i̍la̍ŋ chōo̍ cho̍o̍ kpu̍ū bɛ̄ndū. 

15Wāŋnda̍ Chu̍dā kpo̍u̍ ma̍ dūāūnu᷄ŋ nya̍a̍le̍, le̍ kpe̍ma̍ nda̍ yīi̍ ko̍ŋ ma̍ mēna᷄ŋ a̍ 
kɔ̄ltā ndāla̍ŋ kpo̍u̍ wo̍. Ndu̍yɛ̍ nda̍ kpo̍u̍, ā wa̍ a̍ kɔ̄ltā kɛ̄ndɛ̄ le̍ Mɛ̄lɛ̄ka̍ Ya̍a̍wɛ̄ɛ̍ 
sōōlūūwo̍. Le̍ he̍ī, mi̍ Mɛ̄lɛ̄ka̍ chɛ̄l nda̍, mbo̍ tōsā mi̍ kɔ̄l nyūlū ō wā o̍ lɛ̄ŋndē 
ndāle̍ŋ ni᷄ŋ kpo̍u̍. 

16Māsā Bɛ̍ndōo̍ A̍sā, māma̍ ndɔ̄, ndu̍ yɔ̍nūŋ māā Ma̍a̍kāā ni̍, ndu̍ o̍o̍ nɔ̍ nyɛ̄ ndu̍ o̍o̍ 
to̍o̍si̍a̍a̍ vēla̍ŋ mɛ̄lɛ̄ka̍ ndɔ̄ɔ̍ A̍si̍ɛ̍lūā wo̍, ō Mɛ̄lɛ̄ka̍ ndu̍ o̍o̍ tu̍l yɛ̄le̍ŋ tūl bɛ̄ndōo̍ wo̍. 
Mi̍ Māsāa̍ A̍sīɛ̄ɛ̄ chu̍ā nyɛ̄ kōŋ mbo̍ kɔ̍ lo᷅m ndu̍ o̍ kpōlōŋ kpo̍lōŋndo̍ ni᷄ŋ Ki̍di̍lɔ̄ŋ. 
O̍ ko̍ŋ kɔ̍ɔ̍lī, mbo̍ fāŋā māma̍ ndɔ̄ ko̍ŋ o̍ fo̍ndāŋ ndu̍ o̍o̍ nɔ̍ māā kālāa̍ māsā bɛ̍ndōo̍ 
wo̍. 

17Mi̍ chē bɛ̍ɛ̍ māā fo̍ndāŋndā wāŋndā nda̍ a̍a̍ so̍o̍lūū mɛ̍lɛ̄ka̍ā ndāa̍ ka̍ŋ nda̍, A̍sā 
o̍ chi̍i̍ la̍ŋ tɛ̄ɛ̄mbūū kpo̍u̍ le̍ ni̍, kɛ̍ ndu̍yɛ̍ A̍sā o̍ fe̍ŋa̍ŋ o̍ tīīnda᷄ŋ o̍ dɔ̍ū o̍ Mɛ̄lɛ̄ka̍ 
Ya̍a̍wɛ̄ɛ̄ ni̍ŋ ndo̍ chōo̍ le̍. Mi̍ A̍sā lo̍ o̍ tīīnda᷄ŋ ndɔ̄ ko̍ŋ chōo̍ ha̍a̍a̍ a̍ yōōmū ndɔ̄ɔ̍ 
mɛ̄ɛ̄lu̍la̍ŋ. 

18Ndu̍yɛ̍, nyɛ̄ o̍ nyɛ̍ fi̍nyā ndɔ̄ A̍bi̍chā ndu̍ o̍o̍ yɔ̍ŋgu̍ le̍ wa̍li̍ Mɛ̄lɛ̄ka̍a̍, lātūlu̍ a̍ nyɛ̄m 
ndu̍ pi̍la̍ o̍ yɔ̍ŋgu̍ wo̍ŋ, nyɛ̄m lāāndo᷄ŋ ni̍, ka̍ni̍ŋ hu̍mbo̍ŋ ni̍, a̍ ko̍o̍līi̍yo̍ŋ, mbo̍ chūā 
mu̍ŋ kpo̍u̍, mbo̍ kūā a̍ mu̍ŋ o̍ chīɛ̍i̍ Mɛ̄lɛ̄ka̍a̍. 

19O̍ ko̍ŋ, mi̍ kɔ̄l nyūlōo̍ ō mīīŋgū o̍ lɛ̄ŋndē Chu̍dāle̍ŋ ni᷄ŋ. Ndu̍yɛ̍ chɔ̍ŋ ha̍a̍a̍ a̍ wɔ̄sīlā 
be̍le̍-ya̍a̍ a̍ lā ŋūɛ̍ɛ̍nu̍ A̍sā o̍ chi̍i̍ o̍ lēmāsā Chu̍dā la̍ŋ, chɔ̄ū o̍ chɔ̄ū chēle̍ŋ ō lūe̍i̍ lɛ̍ 
o̍ lɛ̄ŋndē Chu̍dāle̍ŋ ni᷄ŋ te̍. 

Ko̍lo̍ni̍kō Dii̍̍ŋ Ndɔ̄ɔ̍ 16 

A̍ chɔū̄la̍ yɔn̍u̍ŋ Is̍ɔl̄ūɛī̄ la̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 15:17-22) 

1Ō wa̍ a̍ te̍le̍ŋ pi᷅lɛ̍, wɔ̄sī Māsāa̍ A̍sā o̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā ŋɔ᷄mpu᷅m o̍ 
lēmāsā Chu̍dā wo̍, mi̍ Māsā Bɛ̍ndōo̍ Ba̍a̍sīā o̍ wa̍ I̍sɔ̄lūɛ̄ī yo̍ o̍ kɔ̍ de᷅l lɛ̄ŋndē 
Chu̍dāle̍ŋ chōo̍ a̍ sɔ̍ŋgɔ̄ɔ̍, mbo̍ bīī Lu̍a̍mā chi̍e̍e̍ ndā bɛ̍ndōo̍. Mɛ̄ɛ̍ o̍ bi̍ī chi̍o̍o̍ ho̍ō, 
mbo̍ bɛ̄ɛ̄ndīāā ndu̍ ō kālā ka̍lā, mbō tōsa̍ wānā o̍ wānā ndu̍ o̍o̍ lu̍e̍ī lɛ̍ Chu̍dā le̍, 
ndu̍yɛ̍ vɛ̍lɛ̄, wānā o̍ wānā ndu̍ o̍o̍ fu̍lā le̍. 

2Mɛ̄ɛ̍ Ma̍sā Bɛ̍ndōo̍ A̍sā o̍ che᷅ māā Māsāa̍ Ba̍a̍sīā o̍ kɔ̍ de᷅l ndu̍ chōo̍ a̍ sɔ̍ŋgɔ̄ɔ̍, mbo̍ 
chūā nyɛ̄ sɔ̄lāa̍ o̍ chīɛ̄ī Mɛ̄lɛ̄ka̍a̍ ni᷄ŋ, a̍ o̍ chīɛ̄ī ndɔ̍ lēmāsāa̍ ni᷄ŋ, ka̍ni̍ŋ hu̍mbo̍ŋ, a̍ 
ko̍o̍līi̍yo̍ŋ, mbo̍ kē pūa̍a̍ ndūa̍a̍ chɔ̄ūwa̍ le̍ mā yōo̍ Māsā Bɛ̍ndōo̍ Bɛ̄nīha̍da̍dī 
Dāma̍si̍kɔ̍ɔ̄ chi̍e̍e̍. Ndu̍yɛ̍ a̍ te̍le̍ŋ ko̍ŋ, Bɛ̄nīha̍da̍dī ko̍ŋ, ndu̍ wa̍ Māsāa̍ Si̍i̍līāā ni̍, 
mbo̍ wā īchāli̍ Dāma̍si̍kɔ̍ɔ̄, o̍ wa̍ chi̍e̍e̍ le̍bo᷅llo̍ le̍ lɛ̄ŋndē Si̍i̍lūīāle̍ŋ ndo̍. Mi̍ Māsāa̍ 
A̍sā o̍ di̍mūl Māsā Bɛ̍ndōo̍ Bɛ̄nīha̍da̍dī āā, 

3“Chɛ̄la᷅ŋ kɔ̄l nyūlu̍ wa̍ fi̍nyāā nāa̍ tɛ̄ɛ̄ŋ nda̍ ŋi̍ɔ̍ɔ̍ŋ ndo̍, I̍ ye̍e̍ma̍ mī chɛ̄la᷅ŋ kōŋ ō 
mīīŋgu̍ na̍a̍ tɛ̄ɛ̄ŋ na̍a̍ nūm. Ka̍ni̍ŋ hu̍mbo᷄ŋ mu᷅ŋ ni̍, ko̍o̍līi̍yo̍ŋ mu᷅ŋ ni̍, nūm ya̍ I̍ yɔ̍ŋ 
ni̍ māā kē. Māsāa̍ Ba̍a̍sīā o̍ hi᷅ŋ mbo̍ hu᷄ŋ de᷅l la̍ chōo̍ o̍ lɛ̄ŋndē nīle̍ŋ ni᷄ŋ a̍ sɔ̍ŋgɔ̍ɔ̍. 
Le̍la̍ŋ I̍ ye̍e̍ma̍ mā tɛ̍ɛ̍mbu̍u̍ chɛ̄la᷅ŋ kɔ̄l nyūlu̍ cho̍ nya̍ tɛ̄ɛ̄ŋ nya̍ ndu̍ wo̍. Ko̍ŋ to̍sā 
ni̍ mbō sōli̍ pūa̍a̍ ndūa̍a̍ chɔ̄ūwa̍ o̍ lɛ̄ŋndē nīle̍ŋ ni᷄ŋ.” 

4O̍ ko̍ŋ, mi̍ Māsāa̍ Bɛ̄nīha̍da̍dī o̍ chɛ᷅l nyɛ̄ Māsā Bɛ̍ndōo̍ A̍sā o̍ di̍mu̍l ndu̍ wo̍. Mbo̍ 
yɔ̄ŋ pūa̍a̍ wa̍ pūa̍a̍ ndūa̍a̍ chɔ̄ūwa̍ bōlle̍ŋ nda̍, lātūlu̍ a̍ pūa̍a̍ ndūa̍a̍ chɔ̄ūwa̍, ma̍ kɔ̍ 
de᷅l I̍sɔ̄lūɛ̍i̍ya̍ chōo̍ a̍ sɔ̍ŋgɔ̄ɔ̍. Ndu̍yɛ̍ ma̍ yām I̍sɔ̄lūɛ̍i̍ya̍ ma̍ bīī chi̍e̍e̍ŋ nda᷄ŋ ŋ̄ ti᷄ŋ a̍ 
fo̍ndāŋndā ndāla̍ŋ. Chi̍e̍e̍ŋ nda̍ bīī yo̍ŋ cho̍ mu᷅ŋ ni̍, A̍i̍chɔ̄ŋ, a̍ Da᷅ŋ, a̍ E̍bɛ̄ɛ̄l Bɛ̄tī 
Ma̍a̍kāā, a̍ chi̍o̍o̍ŋ o̍ būŋgɛ̄ī Nāfi̍ta̍līīye̍ ni᷄ŋ ki̍nɛ̍i̍, nāa̍ nda̍ a̍a̍ kɛ̍sī nyɔ̍ɔ̍ŋ nda̍. 

5Mɛ̄ɛ̍ Māsāa̍ Ba̍a̍sīā o̍ tu̍e̍ī a̍ sūɛ̍i̍ he̍ī o̍kɔ̄ɔ̍, bɛ̄ɛ̄ndīāā o̍ wa̍ Lu̍a̍mā o̍ ka̍lā ka̍lā wo̍, 
mbo̍ māl, ō hīu̍ lɛ̍ lāchī le̍. 

6O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ A̍sā o̍ chu̍ā wāŋnda̍ Chu̍dā kpo̍u̍, ma̍ kūā Lu̍a̍mā, 
ma̍ kɔ̍ chūā pōūta̍ŋ a̍ yɔ̄mnde̍, ī Māsāa̍ Ba̍a̍sīā o̍ wa̍ Lu̍a̍mā tāŋgūllo̍ ō kālā ka̍lā ve̍. 
Pōūtā lāŋ a̍ yɔ̄mīī kēŋ nda̍ kɔ̍ bɛ̍ɛ̍ndīāā Ɛ̄sīɔ̄ŋkɛ̍bɛ̄ a̍ Mi̍si̍pā ŋ̄ kālā ka̍lā ni̍. 

A̍ nyɛ ̄wāna̍ su̍a̍ā le̍ Mɛl̄ɛk̄a̍ wo̍ Ha̍na̍nī ō dīmu̍l Māsāa̍ A̍sā wo̍ o̍kɔɔ̄ ̄
7A̍ te̍le̍ŋ ko̍ŋ, mi̍ Ha̍na̍nī, wāna̍ su̍a̍ā le̍ Mɛ̄lɛ̄ka̍ wo̍, o̍ ku̍ā nāa̍ Māsā Bɛ̍ndōo̍ A̍sā 
chu̍a̍, māsāa̍ le̍ Chu̍dā, mbo̍ dīmūl ndu̍ āā, “Le̍ chɛ̄la᷅ŋ ŋ̄ tōsa̍ a̍ Māsā Bɛ̍ndōo̍ Si̍i̍līāā, 
ma̍ kɛ̄ɛ̄ le̍ tīīnda᷄ŋ nu̍mndo̍ dɔ̄wɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūm ndo̍ ni᷄ŋ ndo̍, 
pūa̍a̍ chɔ̄ūwa̍ Si̍i̍līāā a̍ ma̍l nu̍m, ma̍ kūānu᷄ŋ. 

8Lo̍o̍nu̍ŋ ndɔ̍ a̍ bōōndi̍i̍ wāŋnda̍ Īto̍o̍pīāā, a̍ wāŋnda̍ Li̍bīāā, a̍ hu̍ŋ chi᷅ŋa̍la᷅ŋ nya̍ a̍ 
sɔ̍ŋgɔ̄ɔ̍ ve̍. Mi̍ chē bɛ̍ɛ̍ mi̍ wāŋnda̍ ha̍ā, pūa̍a̍ ndāa̍ chɔ̄ūwa̍ hūŋ sɛ̍lɛ̍ bɛ̍ndōo̍, a̍ 
nyɛ̄lā ndāla̍ chɔ̄ūlā su̍a̍a̍ ā nāŋ nda̍ŋ, ndu̍yɛ̍ a̍ pūa̍a̍ ndāa̍ sɔ̍ŋgā o̍ su̍a̍a̍ chōo̍ wa̍ ni̍, 
kɛ̍ le̍ tīīnda᷄ŋ nūm o̍o̍ dɔ̍ū o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ ndo̍, mbo̍ kē nu̍m kpāāyāa̍ ma̍ 
yām nda̍. 

9Hɔ̄lte̍ Mɛ̄lɛ̄ka̍ Ya̍a̍wɛ̄ɛ̄ lēŋ lē chō bā o̍ bā fe̍e̍ o̍ chi̍e̍ēŋndo̍ ho̍ō chōo̍. Wānāa̍ cho̍ 
ndu̍ o̍ hɔ̄l sa̍kpō ma̍ tōsa̍ nyɛ᷅ o̍ di̍mūl nda̍ wo̍ wa̍, dīāllūŋ kāla᷄ŋ o̍ ke᷅ nda̍ ni̍. Kɛ̍ 
nūm a̍ to̍sa̍ sūɛ̍i̍ dīɔ̄mīī bɛ̄ndū. Le̍ he̍ī, chɔ̍ŋ a̍ hāū mbō kūɛ̄ a̍ lāchī kɛ᷅, chɔ̄ūla̍ŋ lā 
chō nu̍m wā chōo̍, kɔ̄l nyūlū o̍ kɔ̄l nyūlū cho̍ wa᷅ o̍ māsāle̍ nu̍mnde̍ŋ bɛ̄ŋgu̍ le̍.” 

10O̍ ko̍ŋ, mi̍ A̍sā o̍ ta̍mbū kɔ̄l a̍ dīōmnda̍ wāna̍ su̍a̍ā le̍ Mɛ̄lɛ̄ka̍ wo̍ ō dīmu̍l ndu̍ la̍ŋ. 
O̍ ko̍ŋ, mbo̍ dūāūnu᷄ŋ tu̍mbe̍ a̍ ndu̍ o̍ ka̍lā ka̍lā, mbo̍ bīī ndu̍ mbo̍ bāŋ ndu̍ o̍ kpi̍ɔ̍ɔ̍, 
mbo̍ dūāū ndu̍ o̍ chīɛ̄ī mānyūmndo̍ ni᷄ŋ. Ndu̍yɛ̍ a̍ te̍le̍ŋ pi᷅lɛ̍ kōŋ kpe̍, mi̍ A̍sā o̍ sa̍ā 
wāŋnda̍ ā ti᷄ŋ nyɛ̄ kīndīlāā bɛ̄ndōo̍ hāndɔ̄ɔ̍ chōo̍. 

A̍ mɛɛ̄l̄u̍ la̍ Māsāle̍ A̍sāle̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 15:23, 24) 

11Sɔ̄ɔ̍ŋ yɔ̍nu̍ŋ o̍ māsāle̍ A̍sā le̍ŋ bɛ̄ŋgu̍ wo̍ŋ ki̍nɛ̍i̍, chɔ̍ŋ o̍ kāndɔ᷄ŋndo̍ ha̍a̍a̍ mbo̍ 
fūūlūū o̍ mɛ̄ɛ̄lu̍la̍ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̍ɔ̍ŋ pa̍a̍ndu̍ cho̍ a̍ māsāa̍ 
Chu̍dā, a̍ māsāa̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 



982 

 

 
Kisi Bible Quick 

© 2013 Bible Society in Liberia. 
 

 
 

 

12Wɔ̄sī A̍sā chi̍ŋa̍ wɔ̄sīla̍ŋ be̍le̍-ya̍a̍ a̍ lā ŋɔ̄ma̍hīɔ̍ɔ̍lu̍ o̍ lēmāsā wo̍, mbo̍ sɔ̄lā nāā 
ŋ̄pēlōo̍. Ndu̍yɛ̍ mi̍ nāa̍ ho̍ō ō kīndīlā ndu̍ kīndīlāa̍ pīla̍. Kɛ̍, a̍ nāā kōŋ kpo̍u̍, ō nyūna̍ 
Mɛ̍lɛ̄ka̍ Ya̍a̍wɛ̄ɛ̍ dīōm le̍ mbō māla̍ ndu̍ le̍, mbo̍ tūāl wānāā chīɔ̄ūwāā chēle̍ŋ nda̍ 
kɔ̄ɔ̄lī, le̍ mā māla̍ ndu̍. 

13O̍ ko̍ŋ kɔ̍ɔ̍lī, mi̍ Māsāa̍ A̍sā o̍ wu᷅. Ō tōsa̍ wɔ̄sīla̍ŋ be̍le̍ hi̍ɔ̍ɔ̍lu̍ a̍ ō pīlɛ̍ o̍ lēmāsā 
mbo̍ wū. 

14Mɛ̄ɛ̍ o̍ vi᷅, ma̍ chɔ̄ ndu̍ o̍ sɛ̄i̍ būūlū ndu̍ pi̍la̍ to̍o̍si̍a̍a̍ wo̍ ni᷄ŋ, o̍ Māsāa̍ Dēēve̍ lo̍ 
chi̍e̍e̍. Ma̍ dūāū nyɛ̄m chūŋ kɛ̄ndɛ̄ŋ yɛ̍ yɔ̍ŋ o̍ sɛ̄i̍ būūlū ko̍ŋ ni᷄ŋ, ŋ̄ wānāa̍ to̍o̍sīāā 
nyɛ᷅m chūŋ kɛ̄ndɔ᷄ŋ nda̍ ā tōōsi̍a̍a̍ wo̍ŋ, ma̍ chɔ̄ ndu̍ a̍ mu̍ŋ. Mi̍ wāŋnda̍ mɛ̄ndūl 
yīŋnde̍ bɛ̍ndūle̍ŋ, le̍ ndu̍ bɛ̄ɛ̄le̍ŋ kīo̍o̍. 

Ko̍lo̍ni̍kō Dii̍̍ŋ Ndɔ̄ɔ̍ 17 

A̍ māsāle̍ Chɛh̄ōsia̍̍fa̍tī le̍ŋ o̍kɔɔ̄ ̄
1Mɛ̄ɛ̍ Māsāa̍ A̍sā o̍ vi᷅, mi̍ Chɛ̄hōsi̍a̍fa̍tī po̍ ndɔ̄ o̍ mi̍i̍ŋgū māsāa̍ o̍ fōōfo̍ ndɔ̄ɔ̍. O̍ ko̍ŋ, 
mbo̍ bɛ̄ɛ̄ndīa̍ŋ ndu̍ pi̍la̍ ō kālā ka̍lā māā I̍sɔ̄lūɛ̍i̍ya̍ ā ti̍ū ndu̍ bā a̍ sɔ̍ŋgɔ̄ɔ̍ le̍. 

2O̍ ko̍ŋ kɔ̍ɔ̍lī, mbo̍ kɛ̄sī pūa̍a̍ chɔ̄ūwa̍ ku̍ndāla̍ŋ o̍ chi̍e̍e̍ŋ wa̍ ŋ̄ bɛ̄ɛ̄ndīāā ŋ̄ kālā ka̍lā 
o̍ lɛ̄ŋndē Chu̍dāle̍ŋ ni᷄ŋ ndo̍ŋ, ndu̍yɛ̍ mbo̍ yɔ̄ŋ vɛ̄lɛ̄ pūa̍a̍ chɔ̄ūwa̍ o̍ chi̍o̍o̍ŋ pīlɔ̍ŋ o̍ 
lɛ̄ŋndē Chu̍dāle̍ŋ ni᷄ŋ, a̍ o̍ chi̍e̍e̍ŋ A̍sā fi̍nyā ndɔ̄ ndu̍ o̍o̍ bi̍ī o̍ būŋgɛ̄ī E̍fi̍lūēm nde̍ 
ni᷄ŋ ndo̍ŋ. 

3Mɛ̄lɛ̄ka̍ Ya̍a̍wɛ̄ɛ̄ ō wa̍ Chɛ̄hōsi̍a̍fa̍tī kɔ̄ɔ̄lī. Kāni̍ fo̍ndōle̍, o̍ wa̍ sa̍kpō Mɛ̄lɛ̄ka̍ o̍ hɔ̄l 
mɛ̄ɛ̍ fi̍nyā ndɔ̄ wa̍ sa̍kpō Mɛ̄lɛ̄ka̍ o̍ hɔ̄l o̍ tāse̍la̍ ndɔ̄ɔ̍ yɛ̍. Ō tu᷄l Mɛ̄lɛ̄ka̍ Bāāl kɔ̄ɔ̄lī, 
ndu̍yɛ̍ mbō sōōlu̍u̍ ndu̍ le̍. 

4Kɛ̍ mbo̍ tūāl Mɛ̄lɛ̄ka̍ fi̍nyā ndɔ̄ ndu̍ o̍o̍ pi̍ɛ̍īyo̍ kɔ̄ɔ̄lī, ndu̍yɛ̍ mbo̍ chūā sāwāla̍ 
ndɔ̄la̍ŋ. Ō tu᷄l ka̍ālā wāŋndā I̍sɔ̄lūɛ̄ī kɔ̄ɔ̄lī le̍. 

5Le̍ sa̍bū kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ māsāle̍ ndɔ̄le̍ŋ lē sīmnu᷄ŋ ma̍sāle̍ 
kpāāyā bɛ̍ndū Chu̍dā. Ndu̍yɛ̍ wāŋnda̍ Chu̍dā kpo̍u̍, a̍ wa̍ hūnɔ̄ɔ̍ a̍ nyɔ̄ɔ̍ŋ mā kē 
ndu̍. Mbo̍ sūl sūllo̍ pīla̍, ndu̍yɛ̍ mbo̍ sɔ̄lā bɛ̄ɛ̄le̍ŋ ta̍u̍. 

6Mbo̍ sīmūl kɔ̄l le̍ Mɛ̄lɛ̄ka̍ Ya̍a̍wɛ̄ɛ̍ sāāŋgīāllo̍. Fo̍ndāŋndā nda̍ a̍a̍ so̍o̍lūū mɛ̍lɛ̄ka̍a̍ 
chēle̍ŋnda̍ la̍ŋ ki̍nɛ̍i̍, mbo̍ tɛ̄ɛ̄mbūū la̍ŋ, o̍ ko̍ŋ kɔ̍ɔ̍lī, nyɛ̄lā nda̍ a̍a̍ si̍mi̍ o̍ lɛ̄ŋndē 
Chu̍dāle̍ŋ ni᷄ŋ, māā māsūŋgbu̍ le̍ Mɛ̄lɛ̄ka̍ A̍si̍ɛ̍lūā sōōlūūwo̍ la̍ŋ, mbo̍ tɛ̄ɛ̄mbūū la̍ŋ 
kpo̍u̍. 

7Wɔ̄sī Māsāa̍ Chɛ̄hōsi̍a̍fa̍tī o̍ chi̍ŋa̍ wɔ̄sīla̍ŋ lā yāa̍ o̍ lēmāsā wo̍, mbo̍ vīām wānāā 
bɛ̄ndūa̍a̍ o̍ chi̍e̍e̍ŋ bɛ̍ndo᷄ŋ Chu̍dā, nda̍ yɔ̍nūŋ ni̍ māā, Bɛ̄ŋhe̍ēl, a̍ Ōbāda̍yā, a̍ 
Sɛ̄kāla̍yā, a̍ Nɛ̄ta̍a̍nīɛ̄ɛ̄l, a̍ Mīka̍yāā, le̍ mā kɔ̍ pɛ̍ɛ̍kū wāŋnda̍ sāwāla̍ Mɛ̄lɛ̄ka̍ la̍ŋ. 

8Mɛ̄ɛ̍ nda̍ wa̍ kɔ̄la̍ŋ, ma̍ kūā a̍ Li̍va̍īya̍ kɔ̄ɔ̄lī, ā ŋɔ̄ma̍hīɔ̍ɔ̍lu̍, nda̍ yɔ̍nūŋ ni̍ māā 
Sīɛ̄ma̍yā, a̍ Nɛ̄tāna̍yā, a̍ Sɛ̄bāda̍yā, a̍ A̍sa̍hɛ̄l, a̍ Sīɛ̄mi̍lu̍a̍mɔ̄ɔ̄, a̍ Chɛ̄hōna̍tāŋ, a̍ 

Ādo̍ni̍chā, a̍ To̍bi̍chā, a̍ Tɔ̄bī Ādōna̍i̍chā. O̍ ko̍ŋ kɔ̍ɔ̍lī, ma̍ kūā vɛ̄lɛ̄ a̍ wānāā sōlīāā 
lāsa̍lāa̍ kɔ̄ɔ̄lī ā ŋīɔ̍ɔ̍ŋ, nda̍ yɔ̍nūŋ ni̍ māā Ɛ̄līsi̍a̍mā nda̍ Chɛ̄ho̍lūām. 

9Ndu̍yɛ̍ ma̍ kūā a̍ yāu̍ lāsāwa̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ bālū wāŋnda̍ pɛ̄ɛ̄kōo̍ a̍ ndu̍ 
o̍ chi̍e̍e̍ŋ bɛ̍ndo᷄ŋ o̍ lɛ̄ŋndē Chu̍dāle̍ŋ ni᷄ŋ kpo̍u̍. 

A̍ tɔɔ̍ ̍Chɛh̄ōsia̍̍fa̍tī wo̍ o̍kɔɔ̄̄ 
10Ndu̍yɛ̍ mi̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ ī bīī māsɛ̄i̍ o̍ lɛ̄ŋīi̍ ba̍lu̍ lɛ̄ŋndē Chu̍dāle̍ŋ 
nde̍ kpo̍u̍. Le̍ he̍ī, lɛ̄ŋnde̍ he̍ī ki̍nɛ̍i̍, ī chīŋa̍la᷅ŋ Chɛ̄hōsi̍a̍fa̍tī a̍ sɔ̍ŋgɔ̄ le̍. 

11Mi̍ Fīli̍i̍tīāŋnda̍ ā ti᷄ŋ, ā hūŋ a̍ nyɔ̄ɔ̍ŋ, a̍ ka̍ni̍ŋ hu̍mbo̍ŋ ma̍ kē Chɛ̄hōsi̍a̍fa̍tī. 
A̍lu̍a̍būi̍ya̍ bɛ̍ɛ̍, ma̍ hūŋ a̍ chɔ̄lūa̍a̍, sāa̍ ko̍ndu̍a̍a̍ wāa̍la̍ŋ lā ŋɔ᷄mmɛ̍ū, a̍ kɛ̄mɔ̄ɔ̍ lē 
ŋɔ᷄mmɛ̍ū (7,700), a̍ chūīŋāā tōōyīa̍a̍ wāa̍la̍ŋ lā ŋɔ᷄mmɛ̍ū, a̍ kɛ̄mɔ̄ɔ̍ lē ŋɔ᷄mmɛ̍ū 
(7,700), ma̍ kē ndu̍. 

12O̍ ko̍ŋ, mi̍ Chɛ̄hōsi̍a̍fa̍tī o̍ si̍mnu᷄ŋ wa᷅na̍ kpāāyā bɛ̍ndū, mbo̍ fūlā tɔ̍ɔ̍. Mbo̍ 
bɛ̄ɛ̄ndīa̍a̍ chi̍o̍o̍ŋ Chu̍dā ŋ̄ kālā ka̍lā. O̍ ko̍ŋ kɔ̍ɔ̍lī, mbo̍ tāŋgūl fo̍ndāŋndā kālā ka̍lā 
la̍ŋ, o̍ chi̍o̍o̍ŋ o̍ lɛ̄ŋndē Chu̍dāle̍ŋ ni᷄ŋ, le̍ nyɔ̄ɔ̍ŋ kɛ̄sīo̍o̍. 

13Ndu̍yɛ̍ mbo̍ kɛ̄sī nyɔ̄ɔ̍ŋ ta̍u̍ ta̍u̍ o̍ chi̍e̍e̍ŋ mu̍ŋ o̍ lɛ̄ŋndē Chu̍dāle̍ŋ ni᷄ŋ. Mbo̍ hɛ̄lī 
pūa̍a̍ chɔ̄ūwāa̍ si̍nā a̍ sɔ̍ŋgɔ̄ɔ̍ o̍kɔ̄ɔ̄ sīnā bɛ̄ndōo̍ wa̍, mbo̍ kɛ̄sī nda̍ Chūlu̍sɛ̄lɛ̄m 
chi̍e̍e̍. 

14So̍vɛ̄i̍ya̍a̍ kāŋ nda̍ cho̍ ha̍ā ni̍, a̍ yu̍ŋgu̍la̍ nda̍ fūla̍ chōo̍ la̍ŋ. A̍ fu̍la̍ o̍ yu̍ŋgu̍ Chu̍dā 
wo̍ chōo̍, ma̍ wā pūa̍a̍ chɔ̄ūwa̍ wāa̍la̍ŋ bōlle̍ wa̍, nda̍ cho̍ ha̍ā ni̍. Wāna̍ tāso̍o̍ ndu̍ 
cho̍ A̍ A̍di̍nāā ni̍, ndu̍ wa̍ pūa̍a̍ chɔ̄ūwa̍ bōlle̍ŋ wāa̍la̍ŋ kɛ̄mɔ̄ɔ̍ lēyāa̍ (300,000). 

15Wānā di̍i̍ŋ dɔ̄ɔ̍ŋ ndu̍ cho̍ Chɛ̄hōha̍nāŋ ni̍, ndu̍ wa̍ so̍vɛ̄i̍ya̍ bōlle̍ŋ wāa̍la̍ŋ kɛ̄mɔ̄ɔ̍ 
lēdīi̍ŋ a̍ be̍le̍-ŋɔ̍ma̍a̍ (280,000). 

16Wānā ya̍a̍ ndɔ̄ɔ̍ ndu̍ cho̍ Āmāsi̍yā, po̍ Si̍ki̍lī wo̍ ni̍, o̍ yɔ̍ŋgu̍ŋ ndu̍ pi̍la̍ le̍ wa̍li̍ 
Mɛ̄lɛ̄ka̍ Ya̍a̍wɛ̄ɛ̄ wo̍ wo̍. Ndu̍ wa̍ so̍vɛ̄i̍ya̍ bōlle̍ŋ, wāa̍la̍ŋ kɛ̄mɔ̄ɔ̍ lēdīi̍ŋ (200,000). 

17A̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍, ma̍ wā so̍vɛ̄i̍ya̍ bōlle̍ wa̍, nda̍ cho̍ ha̍ā ni̍. 
Wāna̍ tāso̍o̍ ndu̍ wa̍ Ɛ̄li̍a̍a̍dā ni̍. Ndu̍yɛ̍, wāna̍ ndu̍ o̍o̍ si̍nā a̍ chɔ̄ūwo̍ o̍kɔ̄ɔ̄ sīnā 
bɛ̄ndōo̍ wo̍ o̍ wa̍ ni̍. Ndu̍ wa̍ so̍vɛ̄i̍ya̍ bōlle̍ŋ wāa̍la̍ŋ kɛ̄mɔ̄ɔ̍ lēdīi̍ŋ (200,000), ā nda̍ 
a̍a̍ sɔ̍ŋgā a̍ chīɔ̄ūla̍ŋ, ndu̍yɛ̍ a̍ nyɛ̄lā kālā ka̍lāla̍ so̍vɛ̄i̍ya̍ ā bīī o̍ lābā māā bōo̍la̍ 
bɛ̍ndū le̍ nda̍ māndāa̍ o̍ chɔ̄ūwo̍ la̍ŋ. 

18Wānā di̍i̍ŋ ndɔ̄ɔ̍ ndu̍ wa̍ Chɛ̄hōsa̍ba̍dī ni̍. Ndu̍ wa̍ so̍vɛ̄i̍ya̍ bōlle̍ŋ wāa̍la̍ŋ kɛ̄mɛ̄ a̍ 
be̍le̍-ŋɔ̍ma̍a̍ (180,000), a̍ wa̍ ā bɛ̄ɛ̄ndīa̍ŋ a̍ wōlɔ̄ɔ̄lā ndāla̍ chɔ̄ūla̍ŋ le̍ sɔ̍ŋgɔ̄ɔ̍ wa̍. 

19So̍vɛ̄i̍ya̍ ha̍ā, nda̍ wa̍ īchāli̍ Chūlu̍sɛ̄lɛ̄m mā tōsā wa̍llo̍ le̍ māsā bɛ̍ndōo̍ ni̍. Ndu̍yɛ̍ 
ō fūla̍ o̍ nda̍ kɔ̄ɔ̄lī, mi̍ māsā bɛ̍ndōo̍ ō kɛ̄sī vɛ̄lɛ̄ pūa̍a̍ chɔ̄ūwa̍ ku̍ndāla̍ŋ o̍ chi̍e̍e̍ŋ 
bɛ̍ndūŋ o̍ bɛ̍ɛ̍ndīa̍a̍ ŋ̄ kālā ka̍lā o̍ lɛ̄ŋndē Chu̍dāle̍ŋ ni᷄ŋ ndo̍ŋ. 

Ko̍lo̍ni̍kō Dii̍̍ŋ Ndɔ̄ɔ̍ 18 

A̍ sīlā Māīka̍yā wāna̍ su̍a̍ā le̍ Mɛl̄ɛk̄a̍ wo̍ o̍ sil̍a̍ Eh̍a̍bī, māsāa̍ le̍ Is̍ɔl̄ūɛi̍ ̍wo̍ o̍kɔɔ̄ ̄

(Māsāā Bɛ̍ndūāā Tāsi̍a̍a̍ 22:1-28) 

1Mi̍ Māsā Bɛ̍ndōo̍ Chɛ̄hōsi̍a̍fa̍tī o̍ su᷅l sūllo̍ pīla̍, ndu̍yɛ̍ mbo̍ sɔ̄lā bɛ̄ɛ̄le̍ŋ ta̍u̍. Ndu̍yɛ̍ 
mbo̍ kɛ̄ɛ̄sīāā le̍ mī wānāa̍ fu̍la̍ o̍ yu̍ŋgu̍ ndɔ̄ɔ̍ chōo̍ wa̍, a̍ wānāa̍ fu̍la̍ o̍ yu̍ŋgu̍ E̍ha̍bī, 
māsāa̍ le̍ I̍sɔ̄lūɛ̄ī wo̍ chōo̍ wa̍ mā kēna᷅ŋ la̍a̍ndūa̍a̍ vēllāa̍ vēllē. 

2Mɛ̄ɛ̍ wɔ̄sīlā ti᷄ŋ lā hīōū, mi̍ Chɛ̄hōsi̍a̍fa̍tī o̍ ku̍ā Sāme̍e̍līāā Māsāa̍ E̍ha̍bī yīlɔ̄ɔ̍. O̍ 
ko̍ŋ, mi̍ E̍ha̍bī o̍ di̍ū sāa̍ a̍ nāūwa̍ cha᷅po̍, le̍ Chɛ̄hōsi̍a̍fa̍tī nda̍ wānāa̍ o̍ ku̍ɛ̄ kɔ̄ɔ̄lī. 
Ndu̍yɛ̍, mi̍ E̍ha̍bī, māsāa̍ le̍ I̍sɔ̄lūɛ̄ī o̍ dɛ̍ɛ̍nīāā Chɛ̄hōsi̍a̍fa̍tī le̍ mbō kɔ̍ ma̍lā ndu̍ 
sɔ̍ŋgɔ̄ɔ̍ Lu̍a̍mɔ̍tī chi̍e̍e̍, o̍ būŋgɛ̄ī Ki̍li̍a̍a̍dīve̍ ni᷄ŋ. 

3Mi̍ E̍ha̍bī lo᷅ o̍ ko̍ŋ mbo̍ dīmūl Chɛ̄hōsi̍a̍fa̍tī āā, “I̍ ye̍e̍ma̍ mā kɔ̍ ma̍lā ya̍ sɔ̍ŋgɔ̄ɔ̍ 
Lu̍a̍mɔ̍tī.” Mi̍ Chɛ̄hōsi̍a̍fa̍tī di̍mūl ndu̍ āā, “Te̍le̍ŋ o̍ te̍le̍ŋ ŋ̄ bɛ̄ɛ̄ndi̍a̍ŋ pɛ̍, ya̍ bɛ̍ɛ̍ I̍ 
cho̍ ō bɛ̄ɛ̄ndīa̍ŋ, a̍ pūa̍a̍ nīa̍a̍ chɔ̄ūwa̍ lātūlu̍, le̍ mī kɔ̍ ma̍lā nu̍m sɔ̍ŋgɔ̄ɔ̍.” 

4Kɛ̍ mi̍ Chɛ̄hōsi̍a̍fa̍tī o̍ di̍mūl E̍ha̍bī āā, “Ŋ̄ nyūna̍ wɔ̍ fɛ̍lɛ̍ŋ Mɛ̄lɛ̄ka̍ Ya̍a̍wɛ̄ɛ̄ dīōm a̍ 
ndi̍ o̍kɔ̄ɔ̄.” 

5O̍ ko̍ŋ kɔ̍ɔ̍lī, mi̍ Māsāa̍ E̍ha̍bī ve̍e̍lū wānāa̍ su̍a̍ā le̍ Mɛ̄lɛ̄ka̍ wa̍ nāa̍ pi᷅lɛ̍, ā wa̍ kpo̍u̍ 
kpo̍u̍ kɛ̄mɔ̄ɔ̍ le̍ hīɔ̍ɔ̍lu̍, mbo̍ dīmūl nda̍ āā, “I̍ ye̍e̍ma̍ le̍ kɔ̄la̍ŋ sɔ̍ŋgɔ̄ɔ̍ Lu̍a̍mɔ̍tī, kɛ̍ I̍ 
ye̍e̍ma̍ mī sīna̍ tē I̍ kɔ̍, ɔ̄ɔ̄ tē I̍ ku̍ā le̍.” Mi̍ wānāa̍ su̍a̍ā le̍ Mɛ̄lɛ̄ka̍ wa̍ ā dīmūl ndu̍ āā, 
“Mɛ̄lɛ̄ka̍ dīmi̍ māā nūm kɔ̍ chi᷅ŋa̍la᷅ŋ nda̍, ō chō nu̍m kpāāyāa̍ kē mā yēm nda̍.” 

6Kɛ̍ mi̍ Chɛ̄hōsi̍a̍fa̍tī nyu̍nā Māsāa̍ E̍ha̍bī āā, “Wāna̍ su̍a̍ā le̍ Mɛ̄lɛ̄ka̍ ō chēle̍ŋ cho̍ 
lɛ̍ na̍nu᷄ŋ, mbō nyūna̍l na̍a̍ Mɛ̄lɛ̄ka̍ Ya̍a̍wɛ̄ɛ̍ dīōm te̍?” 

7Mi̍ Māsāa̍ E̍ha̍bī di̍mūl ndu̍ āā, “Po̍ pi᷅lɛ̍ chō mā vēēlū ndu̍ āā Māīka̍yā, po̍ I̍mi̍lāā 
wo̍, ndu̍ bɛ̍ɛ̍ wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍. Kɛ̍ ndu̍ ndu̍ I̍ tu̍l ndu̍ bɔ̄ɔ̍ le̍yɛ̍, 
fo̍ndōle̍ ō di̍mī sɔ̍ɔ̍ŋ wa̍ā lāchīŋ kɛ̄ndɛ̄ a̍ ya̍ o̍kɔ̄ɔ̄ le̍. Te̍le̍ŋ o̍ te̍le̍ŋ sɔ̄ɔ̍ŋ dɛ̍nɛ̍ pa̍la᷄ŋ 
ko̍ni̍ o̍ di̍mī a̍ ya̍ o̍kɔ̄ɔ̄ ni̍.” Mi̍ Māsāa̍ Chɛ̄hōsi̍a̍fa̍tī di̍mūl ndu̍ āā, “Di̍mī wɔ̄ le̍nde̍ le̍ 
Māsāa̍.” 

8O̍ ko̍ŋ, mi̍ Māsāa̍ E̍ha̍bī o̍ ve̍e̍lū wānāā ndūāā bɛ̍ndūa̍a̍ ō pīlɛ̍, mbo̍ vīām ndu̍ le̍ 
mbō kɔ̍ ve̍e̍lū Māīka̍yā, po̍ I̍mi̍lāā wo̍ chɔ̍ chɔ̍. 

9Ndu̍yɛ̍, māsāā ŋi̍ɔ̍ɔ̍ŋ nda̍ ha̍ā, a̍ wa̍ ā dōvīa̍ŋ o̍ nyɛ̄lā ndāla̍ lēmāsāla̍ŋ ni᷄ŋ, ma̍ wa̍ 
īchāli̍ nāa̍ nda̍ lūāā tɔ̍lɔ̄ɔ̍ o̍ dīō sāāsāa̍ Sāme̍e̍līāā i̍kɛ̍i̍ ya̍ o̍ bɛ̍ɛ̄. Ndu̍yɛ̍ ā wa̍ īchāli̍ 
o̍ kpe̍ŋgbe̍i̍la̍ ndāla̍ lēmāsāla̍ŋ chōo̍, mi̍ wānāa̍ su̍a̍ā le̍ Mɛ̄lɛ̄ka̍ wa̍, mā dīmūl nda̍ 
yōōŋgūla̍ Mɛ̄lɛ̄ka̍ la̍ŋ. 

10Ndu̍yɛ̍ Sɛ̄dīka̍yā, po̍ Chēna̍a̍nāā wo̍, mbo̍ tūūlā lēēla̍ŋ a̍ chīli̍ŋnde̍. Mbo̍ dīmūl 
Māsāa̍ E̍ha̍bī āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, ‘A̍ lēēla̍ŋ 
nda᷅ŋ nya̍ chō Si̍i̍lūīāŋnda̍ chīŋa̍la᷅ŋ ni̍, mī lā yēm nda̍, ha̍a̍a̍ mī lā tɛ̄ɛ̄mbu̍u̍ nda̍ 
kpo̍u̍.’ ” 

11Ndu̍yɛ̍ wānāa̍ su̍a̍ā le̍ Mɛ̄lɛ̄ka̍ wa̍ ā tūa̍a̍ bɛ̍ɛ̍ kpo̍u̍, nyɛ̄ pīlɛ̍ kōŋ kpe̍ nda̍ wa̍ 
dīmīo̍o̍ ni̍. Nda̍ kpo̍u̍ ma̍ dīmūl Māsāa̍ E̍ha̍bī āā, “Chu̍a̍ pu̍a̍a̍ nu̍m a̍ chɔ̄ūwa̍ mī lā 
kɔ̍ chi᷅ŋa̍la᷅ŋ wa᷅ŋnda̍ Lu̍a̍mɔ̍tī. Mɛ̄lɛ̄ka̍ Ya̍a̍wɛ̄ɛ̄ chō nu̍m kpāāyāa̍ kē mā yēm nda̍.” 

12Mi̍ wāna̍ nda̍ vēm Māīka̍yā kɔ̄ɔ̄lī wo̍ ō kɔ̍ di̍mūl Māīka̍yā āā, “Māīka̍yā, wānāa̍ 
su̍a̍ā le̍ Mɛ̄lɛ̄ka̍ wa̍ ā pīli̍a̍a̍ kpo̍u̍ ā dīmi̍ māā Māsāa̍ E̍ha̍bī o̍ cho̍ lākɔ̄ yōmɔ̄ɔ̄. Le̍la̍ŋ 
nu̍m bɛ̍ɛ̍ tē ā kūɛ̄ pɛ̍, le̍nde̍ ko̍ni̍ ŋ̄ dīmī ni̍.” 

13Kɛ̍ mi̍ Māīka̍yā di̍mūl ndu̍ āā, “I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, nyɛ̄ o̍ nyɛ̄ Mɛ̄lɛ̄ka̍ 
di̍mu̍l la̍ pɛ̍, ndu̍ ya̍ I̍ di̍mī ni̍.” 

14Mi̍ Māīka̍yā o̍ cha̍ŋ mbo̍ kūā o̍ māsāa̍ lo̍. Mɛ̄ɛ̍ o̍ fu̍u̍lu̍u̍ lo̍ŋ, mi̍ Māsāa̍ E̍ha̍bī 
di̍mūl ndu̍ āā, “Māīka̍yā, nyu̍na̍l na̍a̍ Mɛ̄lɛ̄ka̍ dīōm, ya̍ ni̍, Māsāa̍ Chɛ̄hōsi̍a̍fa̍tī ni̍, 
tē ŋ̄ kɔ̍ sɔ̍ŋgā a̍ wāŋnda̍ Lu̍a̍mɔ̍tī, ɔ̄ɔ̄ tē ŋ̄ ku̍ā lē.” Mi̍ Māīka̍yā di̍mūl ndu̍ āā, “Lā kɔ̍ 
mī lā kɔ̍ chi᷅ŋa̍la᷅ŋ nda̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ kpāāyāa̍ kē mī lā kɔ̍ yo᷅m nda̍.” 

15Mi̍ Māsāa̍ E̍ha̍bī di̍mūl ndu̍ āā, “Māīka̍yā, le̍ te̍le̍ŋ o̍ te̍le̍ŋ I̍ cho̍ nu̍m sūɛ̍i̍ he̍ī 
dīmūllo̍, tē a̍ wa̍ ya̍ yōōŋgu̍ Mɛ̄lɛ̄ka̍a̍ dīmūllo̍ pɛ̍, nyɛ̄ Mɛ̄lɛ̄ka̍ dūāū nu̍m o̍ so̍ndō 
le̍ ya̍ wo̍, ndu̍ ŋ̄ dīmūl la̍ ni̍. I̍ ye̍e̍ma̍ mā di̍mu̍l la̍ chōōla̍ŋ te̍.” 

16Mi̍ Māīka̍yā di̍mūl ndu̍ āā, “Nyɛ̄ ya̍ I̍ che᷅ o̍ yi̍lāŋndo̍ ni᷄ŋ ndo̍ cho̍ ho̍ō ni̍. I̍ che᷅ mi̍ 
pūa̍a̍ chɔ̄ūwa̍ I̍sɔ̄lūɛ̄ī a̍ sɛ̍ŋi᷄ŋ o̍ pēmbo᷄ŋ chōo̍, ma̍ wā bālɔ̄ɔ̍ mɛ̄ɛ̍ sāa̍ ā sɛ̄ŋīŋ nu̍a̍ā 
mā wa̍ bālɔ̄ɔ̍ ā nɔ᷅ wa̍nā ma̍ndāā le̍ yɛ̍. Mi̍ tu̍ɛ̍ī mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, ‘Pūa̍a̍ 
ha̍ā ā nɔ̍ wa̍nā o̍ wānā la̍chi̍ mbō kūɛ̄ a̍ nda̍ le̍. Le̍la̍ŋ ā sɔ̍ŋgā le̍, wānā o̍ wānā 
mi̍i̍ŋgu̍ chi̍e̍e̍.’ ” 

17Mi̍ Māsāa̍ E̍ha̍bī o̍ di̍mūl Māsāa̍ Chɛ̄hōsi̍a̍fa̍tī āā, “I̍ di̍mu̍l nu̍m te̍, pōo̍ ho̍ō ō 
di̍mūl la̍ yōōŋgūla̍ Mɛ̄lɛ̄ka̍ kɛ̄ndɛ̄ le̍. Le̍ te̍le̍ŋ o̍ te̍le̍ŋ, sɔ̄ɔ̍ŋ kpūndɔ̍ŋ ko̍ni̍ o̍ di̍mī a̍ 
ya̍ o̍kɔ̄ɔ̄ ni̍.” 

18Mi̍ Māīka̍yā di̍mūl ndu̍ āā, “Ya̍ŋ ndɔ̍ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
wo̍. Mi̍ cha᷅ Mɛ̄lɛ̄ka̍ Ya̍a̍wɛ̄ɛ̍ īchāli̍ o̍ fo̍ndā ndɔ̍ lēmāsāa̍ chōo̍ cho̍o̍, o̍ kpe̍ŋgbe̍i̍ ndɔ̍ 
lēmāsāa̍ chōo̍. Nyɛ̄ o̍ nyɛ̄ yōōmāa̍ cho̍ chōo̍ cho̍o̍, ā wa̍ ndu̍ īsīsi̍ i̍kɛ̍i̍, ha̍ā wa̍ ndu̍ 
o̍ bā ndɔ̄ kɛ̍ndɔ̄ɔ̍ chōo̍, ha̍ā wa̍ ndu̍ o̍ bā ndɔ̄ mi̍āllo̍ chōo̍. 

19Mi̍ tu̍ɛ̍ī mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā āā, ‘Ō nɛ̄ɛ̍nɛ̍ nɔ̍lā yɛ̍ mbō kɔ̍ hu̍ī Māsāa̍ E̍ha̍bī 
mbō kūɛ̄ a̍ chɔ̄ūwo̍ Lu̍a̍mɔ̍tī, le̍ mbō kɔ̍ sɔ̍lā pīɔ̍mndo̍ lo̍ŋ?’ Mi̍ nyāā yōōmāa̍ ha̍ā ā 
wā sūūki̍āŋndo̍ a̍ sūɛ̍i̍ he̍ī o̍kɔ̄ɔ̄, ha̍ā dīmi̍ pɛ̍ he̍ī, ha̍ā dīmi̍ ī chēle̍ŋ te̍ŋge̍ŋ. 

20O̍ ko̍ŋ, mi̍ cha᷅ mi̍ nyi̍na̍ pūm ō fūlā mbo̍ kɔ̍ si᷅m Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Mbo̍ dīmūl 
ndu̍ āā, ‘Ya̍ I̍ nɔ̍lā mī kɔ̍ hu̍ī ndu̍’. Mi̍ Mɛ̄lɛ̄ka̍ Ya̍a̍wɛ̄ɛ̄ nyu̍nā ndu̍ āā, ‘Vɛ̄ɛ̍nɛ̍ ŋ̄ chō 
yɛ̄ ndu̍ lōōkū lākɔ̄ hūī?’ 

21Mbo̍ dīmūl Mɛ̄lɛ̄ka̍ āā, ‘I̍ cho̍ tōsā mī wānāā ndūa̍a̍ su̍a̍ā le̍ Mɛ̄lɛ̄ka̍ wa̍ ā hūi̍ ndu̍, 
mā dīmu̍l ndu̍ chōōla̍ŋ.’ Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ndu̍ āā, ‘Kɔ̍ to̍sā mɛ̄ɛ̍ ŋ̄ dīmi̍ 
nu̍a̍ā yɛ̍, ā chō lākɔ̄ bā tīū.’ ” 

22Mi̍ Māīka̍yā o̍ hi̍a̍ū lāchī a̍ sūɛ̍i̍ nāa̍ Māsāa̍ E̍ha̍bī chu̍a̍, mbo̍ dīmūl E̍ha̍bī āā, 
“Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ o̍ to̍sa̍ ni̍ mi̍ wānāā nūm a̍ su̍a̍ā ha̍ā le̍ Mɛ̄lɛ̄ka̍ wa̍ 
ā dīmūl nu̍m chōōla̍ŋ, fo̍ndōle̍, ō chīi̍ chɛ̄lɔ̄ɔ̄ māā kpūndɔ̍ɔ̍ chō nu̍m kōmāl.” 

23O̍ ko̍ŋ, mi̍ Sɛ̄dīka̍ya̍ po̍ Chēna̍a̍nā wo̍, ō kūa̍ mbo̍ kɔ̍ lɔ̍ɔ̄ Māīka̍yā kpa᷅ŋnde̍, mbo̍ 
nyūnā ndu̍ āā, “Lɔ̍ɔ̍ kūɛ̍ɛ̍nɛ̍ nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō fāŋa̍ŋ yɛ̍ ya̍ dɔ̍ɔ̍ kɔ̄ɔ̄lī mbo̍ 
tūāl nu̍m kɔ̄ɔ̄lī, māā nūm ko̍ni̍ Mɛ̄lɛ̄ka̍ ō su̍a̍ā ni᷅ŋ o̍ nūmndo̍ ni̍?” 

24Mi̍ Māīka̍yā di̍mūl ndu̍ āā, “Pāa̍le̍ ŋ̄ chō nyāānɔ᷄ŋ mā kɔ̍ vi̍o̍ŋnu᷄ŋ o̍ lu̍mūi̍ mākɔ̄ɔ̍ 
ni᷄ŋ nde̍ŋ, pāa̍le̍ le̍ŋ ŋ̄ chō sīnā ni̍ māā, nyɛ̄ ya̍ I̍ di̍mi̍ wo̍ tōnya̍a̍ o̍ cho̍ ni̍.” 

25Mi̍ Māsāa̍ E̍ha̍bī di̍mūl pūa̍a̍ ndūa̍a̍ chɔ̄ūwa̍ ō pīlɛ̍ āā, “Bi̍i̍ Māīka̍yā mā kūɛ̄ a̍ ndu̍ 
nāa̍ A̍mɔ᷅ŋ chu̍a̍, o̍ cho̍ māsa̍ chi̍o̍o̍ wo̍, nda̍ Cho̍wa̍sī po̍ nī. 

26Kɔ̍ di̍mūl nda̍ māā ya̍ Māsāa̍ E̍ha̍bī di̍mi̍ māā ā dɔ̄u̍ po̍o̍ ho̍ō o̍ chīɛ̄ī mānyūmndo̍ 
ni᷄ŋ mbō lo̍ lo̍ŋ ha̍a̍a̍, mbō lo̍ o̍ ko̍ŋ, mī kɔ̍ chi̍ī sɔ̍ŋgɔ̄ɔ̍ mī mi̍i̍ŋgu̍ na̍ŋ yɛ̍lɛ̍kɛ̍lɛ̍ɛ̍. 
Ndu̍yɛ̍ mā di̍mu̍l nda̍ māā ō fūla̍ o̍ bēe̍dīi̍yo̍ kɔ̄ɔ̄lī, a̍ mɛ̄ŋnda̍ŋ, māā ā ke᷅ ndu̍ nyɛ̄ 
o̍ nyɛ̄ dīāā chēle̍ŋ te̍.” 

27Mi̍ Māīka̍yā di̍mūl ndu̍ āā, “Māsāa̍ E̍ha̍bī, tē ā kūɛ̄ o̍ sɔ̍ŋgɔ̄ kōŋ pɛ̍, mā mi̍i̍ŋgu̍ 
na̍nu᷄ŋ yo̍o̍mū, mɛ̄ɛ̍ nyɛ̄ ya̍ I̍ di̍mu̍l nu̍mndo̍ ō cho̍ Mɛ̍lɛ̄ka̍ Ya̍a̍wɛ̄ɛ̄ le̍ dɔ̍ū ya̍ ndu̍ o̍ 
sōndō le̍, mɛ̄ɛ̍ ya̍ pi̍la̍ kɛ̍ɛ̍si̍a̍a̍ ndu̍ ni̍.” Mi̍ Māīka̍yā lo᷅ o̍ ko̍ŋ mbo̍ dīmūl wāŋnda̍ 
āā, “Lā kɛ̄si̍ŋ su̍ɛ̍i̍ ya̍ I̍ di̍mi̍ he̍ī ve̍ o̍ lākɔ̄l.” 

A̍ pīɔm̍ Māsāa̍ E̍ha̍bī wo̍ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 22:29-35) 

28O̍ ko̍ŋ kɔ̍ɔ̍lī, mi̍ māsāā ŋi̍ɔ̍ɔ̍ŋnda̍ ha̍ā, E̍ha̍bī, māsāa̍ le̍ I̍sɔ̄lūɛ̄ī, a̍ Chɛ̄hōsi̍a̍fa̍tī, 
māsāa̍ le̍ Chu̍dā, mā chūā pūa̍a̍ ndāa̍ chɔ̄ūwa̍ ma̍ kūā Lu̍a̍mɔ̍tī chi̍e̍e̍, le̍ ndu̍ kɔ̄la̍ŋ 
chīŋa̍la᷅ŋndo̍. 

29Mi̍ Māsāa̍ E̍ha̍bī o̍ lo᷅ o̍ ko̍ŋ mbo̍ dīmūl Māsāa̍ Chɛ̄hōsi̍a̍fa̍tī āā, “Mɛ̄ɛ̍ na̍a̍ ŋ̄ chō 
tōsā yɛ̍ cho̍ ho̍ō ni̍, tē ŋ̄ wa̍ sɔ̍ŋgɔ̄ɔ̍ pɛ̍, ya̍ I̍ cho̍ nyɛ̄lā chēle̍ŋ wōōnɔ᷄ŋ, mī nūm nūm 
wa̍ a̍ nyɛ̄lā nūmnda̍ lēmāsāla̍ŋ lēkɔ̄ɔ̍, ko̍ŋ to̍sā ni̍ wāŋnda̍ Si̍i̍līāā a̍ bi̍ī lɛ̍ na̍a̍ bīlā 
le̍.” O̍ ko̍ŋ, mi̍ Māsāa̍ E̍ha̍bī o̍ so̍lī nyɛ̄lā ndɔ̄la̍ lēmāsāla̍ŋ mbo̍ wōōnu᷄ŋ nyɛ̍lā 
chēle̍ŋ, ma̍ kūā le̍ sɔ̍ŋgɔ̄ɔ̍. 

30Ndu̍yɛ̍ mi̍ Māsāa̍ Si̍i̍līāā o̍ si̍lā pūa̍a̍ chɔ̄ūwāa̍ wa̍ nyɛ̄lā nyāāna᷄ŋnda̍ su̍a̍ā ā nāŋ 
nda̍ŋ bōlle̍ wa̍, māā tē ā wa̍ sɔ̍ŋgɔ̄ɔ̍ ho̍ō pɛ̍, nda̍ to̍fā wānā o̍ wānā che̍le̍ŋ te̍, māā 
māsā bɛ̍ndōo̍ I̍sɔ̄lūɛ̄ī ndu̍ pīlɛ̍ kpe̍ nda̍ wa̍ hɔ᷅lte̍ŋ kɔ̄ɔ̄lī ni̍. 

31Mɛ̄ɛ̍ pūa̍a̍ ha̍ā ā chē Māsāa̍ Chɛ̄hōsi̍a̍fa̍tī, ā chē ndu̍ ko̍ bɛ̍ɛ̍ āā Māsāa̍ E̍ha̍bī, 
māsāa̍ I̍sɔ̄lūɛ̄ī ni̍, ma̍ kɔ̍ chi᷅ŋa̍la᷅ŋ ndu̍. O̍ ko̍ŋ, mi̍ Māsāa̍ Chɛ̄hōsi̍a̍fa̍tī o̍ ma᷅l yi̍o̍o̍ 
chōo̍ cho̍o̍ kpe̍le̍ŋ. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍lā ndu̍, mbo̍ tōsā mī pūa̍a̍ Si̍i̍līāā 
a̍ fāŋa᷄ŋ ndu̍ kɔ̄ɔ̄lī. 

32Mɛ̄ɛ̍ nda̍ sīna̍ māā ō cho̍ Māsāa̍ E̍ha̍bī le̍, ma̍ fāŋa᷄ŋ ndu̍ kīlta̍ŋ kɔ̄ɔ̄lī. 

33Kɛ̍ mi̍ ī yɔ̄nu᷄ŋ mɛ̄ɛ̍ so̍vɛ̄i̍ya̍ Si̍i̍līāā ō pīlɛ̍ wūu̍ chīŋɔ̍le̍ŋ o̍ hūēīye̍ ni᷄ŋ, mi̍ chīŋɔ̍le̍ŋ 
lē kɔ̍ vi̍ɔ̄ Māsāa̍ E̍ha̍bī, mi̍ lē kēēkū nāa̍ dōma̍ chɔ̄u̍ wa̍ ndu̍ lēkɔ̄ɔ̍ wo̍ ō bɔ̄ŋa̍ wa̍, 
mi̍ lē lūɛ̄ī ndu̍ o̍ ŋ̄dīāl. Mi̍ Māsāa̍ E̍ha̍bī ma᷅l yi̍o̍o̍ mbo̍ dīmūl wāna̍ wa̍ kɔ̄la̍ŋ a̍ nyɛ̄ 
ndɔ̄ nya̍a̍na᷄ŋ su̍a̍a̍ ā nāŋ ndo̍ wo̍ āā, “Mu̍li̍ŋ mā mi̍i̍ŋgu̍ a̍ ya̍, ā yɔ̄ŋu̍l la̍ bɔ̄ɔ̍.” 

34Kɛ̍ sɔ̍ŋgɔ̄ɔ̍ wa̍ hīōūwɔ̄ɔ̍ lāchī a̍ tūūlo̍o̍ kpe̍e̍kpe̍i̍ pa̍a̍le̍ le̍ŋ. Māsāa̍ E̍ha̍bī o̍ wa̍ 
īchāli̍ o̍ nyɛ̄ su̍a̍a̍ ā nāŋ ndo̍ ni᷄ŋ, mbo̍ mūlī hɔ̄lla̍ kūmbū so̍vɛ̄i̍ya̍ Si̍i̍līāā, mbō tōfā 
mɛ̄ɛ̍ chɔ̄ūwo̍ wa̍ kɔ̄la̍ŋ yɛ̍. A̍ pɛ̍ŋgu̍ fīti̍līo̍o̍ ki̍nɛ̍i̍, mi̍ Māsā Bɛ̍ndōo̍ E̍ha̍bī o̍ mālnu᷄ŋ 
kɔ᷅l. 

Ko̍lo̍ni̍kō Dii̍̍ŋ Ndɔ̄ɔ̍ 19 

Wāna̍ su̍a̍ā le̍ Mɛl̄ɛk̄a̍ wo̍ Chɛh̍ū o̍ pɛɛ̍s̍a̍ Chɛh̄ōsia̍̍fa̍tī le̍ nyɛ ̄o̍ to̍sa̍ wo̍ 
1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chɛ̄hōsi̍a̍fa̍tī, māsāa̍ le̍ Chu̍dā, o̍ mi̍i̍ŋgū yɛ̍lɛ̍kɛ̍lɛ̍ɛ̍ 
o̍ chīɛ̄ī ndɔ̍ lēmāsāa̍ Chūlu̍sɛ̄lɛ̄m. 

2O̍ ko̍ŋ, mi̍ wāna̍ su̍a̍ā le̍ Mɛ̄lɛ̄ka̍ wo̍ Chɛ̍hū, po̍ Ha̍na̍nī wo̍, ō kūā nāa̍ Māsāa̍ 
Chɛ̄hōsi̍a̍fa̍tī chu̍a̍. Mbo̍ kɔ̍ di̍mūl ndu̍ āā, “Le̍ yɛ̄ɛ̄nɛ̍ ŋ̄ kɔ̍ mālā yɛ̄ wānāā kɔ̄l 
vēsɛ̍i̍ya̍ ha̍ā sɔ̍ŋgɔ̄ɔ̍, ma̍ kāālā wānāa̍ tu̍l ha̍ā Mɛ̄lɛ̄ka̍ Ya̍a̍wɛ̄ɛ̍ yɛ̄le̍ŋ nda̍? Le̍ nyɛ̄ ŋ̄ 
tōsa̍ ko̍ŋ ndo̍, Mɛ̄lɛ̄ka̍ Ya̍a̍wɛ̄ɛ̄ ō dɔ̍u̍nu᷄ŋ tu̍mbe̍ a̍ nūm. 

3Mi̍ chē bɛ̍ɛ̍, mi̍ Mɛ̄lɛ̄ka̍ dūāūnu᷄ŋ tu̍mbe̍ a̍ nūm ni̍, kɛ̍ ndu̍yɛ̍ a̍ to̍sā sɔ̄ɔ̍ŋ ŋ̄ ti᷄ŋ mi̍ ŋ̄ 
bɛ̄ndā. Mu̍ŋ yɔ̍nūŋ ni̍, māā tɛ̄ɛ̄mbūū ŋ̄ tɛ̄ɛ̄mbu̍u̍ nyɛ̄lā wāŋnda̍ sīmi̍ māā 
māsūŋgbu̍ le̍ Mɛ̄lɛ̄ka̍ A̍si̍ɛ̍lūā sōōlūūwo̍ o̍ lɛ̄ŋnde̍ lēŋ ni᷄ŋ, ndu̍yɛ̍ ma̍ dūāū kɔ̄l 
nūmndo̍ o̍ hɛ̄na᷄ŋ Mɛ̄lɛ̄ka̍a̍ tōsāa̍ ndo̍.” 

Māsāa̍ Chɛh̄ōsia̍̍fa̍tī o̍ yu̍lū chɔɔ̍c̍hia̍̍a̍ le̍ wāŋnda̍ sɔɔ̄ŋ̍ tōōsīa̍a̍ tɛɛ̄ŋ̄ 
4Chɛ̄hōsi̍a̍fa̍tī wa̍ īchāli̍ Chūlu̍sɛ̄lɛ̄m. Kɛ̍ mbo̍ bālū wāŋnda̍ chōo̍, chɔ̍ŋ a̍ Bīɛ̄ɛ̄si̍ɛ̍bā 
chi̍e̍e̍ mbo̍ kūā le̍nde̍ a̍ lɛ̄ŋndē īpēmbūle̍ŋ E̍fi̍lūēm. Mbo̍ dɛ̄ɛ̄nīāā nda̍ le̍ mā mīīŋgu̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ sōōlūūwo̍. 

5O̍ ko̍ŋ kɔ̍ɔ̍lī, mbo̍ hɛ̄lī chɔ̍ɔ̍chi̍a̍a̍ mbo̍ hāndū nda̍ o̍ chi̍e̍e̍ŋ wa̍ ŋ̄ bɛ̄ɛ̄ndīāā ŋ̄ ka̍lā 
ka̍la̍ŋ o̍ lɛ̄ŋndē Chu̍dāle̍ŋ ni᷄ŋ ndo̍ŋ, o̍ chi̍e̍e̍ bɛ̍ndū o̍ chi̍e̍e̍ bɛ̍ndū ni᷄ŋ, 

6mbo̍ dīmūl chɔ̍ɔ̍chi̍a̍a̍ o̍ hɛ̍li̍ ka̍ŋ nda̍ āā, “Lā mānda̍ŋ a̍ mɛ̄ɛ̍ nya̍ chō wā wāŋnda̍ 
sɔ̄ɔ̍ŋ dīmīo̍o̍ tɛ̄ɛ̄ŋ yɛ̍. Lā di̍mi̍ īsɔ̄ɔ̍ o̍ īsɔ̄ɔ̍ o̍ kpāāya̍ īwāna̍ chi̍e̍e̍ya̍a̍ ni᷄ŋ te̍, kɛ̍ lā dīmi̍ 
mu̍ŋ o̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ. Mɛ̄lɛ̄ka̍ chō wā lātūlu̍ a̍ nya̍ mbō chɔ᷄m nya̍ 
mɛ̄ɛ̍ nya̍ kīālū ya᷅ma̍ŋ yɛ̍. 

7Le̍la̍ŋ, lā nɔ̍ si̍o̍o̍ŋīī Mɛ̄lɛ̄ka̍ Ya̍a̍wɛ̄ɛ̄ ve̍. Lā mānda̍ŋ a̍ nyɛ̄ nya̍ nɔ̄ le̍ tōsāa̍ wo̍. Kāni̍ 
fu̍u̍le̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ō chɛ᷅l ka̍fāla̍ŋ, sīm kɔ̄ɔ̄līo̍o̍, a̍ lūɛ̄īyɔ̄ɔ̄ ni᷄ŋ ndo̍ 
le̍.” 

8O̍ ko̍ŋ kɔ̍ɔ̍lī, Chūlu̍sɛ̄lɛ̄m bɛ̍ɛ̍, mi̍ Chɛ̄hōsi̍a̍fa̍tī hɛ̍lī vɛ̄lɛ̄ Li̍va̍īya̍, a̍ wānāā sōlīāā 
lāsa̍lāa̍ ā ti᷄ŋ, a̍ bōlīī lāyu̍ŋgu̍e̍i̍ I̍sɔ̄lūɛ̄ī, mbo̍ yūlū nda̍ le̍ mā wa̍ kɔ̍ɔ̍sɔ̍ɔ̍ a̍ wānāa̍ 
tɛ̍ɛ̍mbūū sa̍wāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ nda̍, ndu̍yɛ̍ vɛ̍lɛ̄, le̍ mā wa̍ sɔ̄ɔ̍ŋ dīmīo̍o̍ 
wānāa̍ cho̍ īchāli̍ Chūlu̍sɛ̄lɛ̄m nda̍ tɛ̄ɛ̄ŋ. 

9O̍ ko̍ŋ, mbo̍ kē nda̍ di̍o̍o̍ mbo̍ dīmūl nda̍ āā, “Lā tōsa̍ wa̍li̍ nya̍ nɔ̄ le̍ tōsāa̍ wo̍ a̍ 
sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, mī lā tōsa̍ ndu̍ o̍ tōnya̍a̍ chōo̍. Ndu̍yɛ̍ mī lā tōsa̍ ndu̍ a̍ 
kɔ̄ltā nyāla̍ŋ kpo̍u̍. 

10Te̍le̍ŋ o̍ te̍le̍ŋ, tē chāa̍ŋāā nyāa̍ pi̍la̍ chi̍e̍e̍ya̍, a̍ cho̍ īchāli̍ o̍ chi̍e̍e̍ŋ bɛ̍ndo᷄ŋ ni᷄ŋ 
nda̍ ā chūu̍ nya̍ sūɛ̍i̍ di̍yāā wāna̍ chi̍e̍e̍ pɛ̍, kɛ̄lɛ̄ŋgāā le̍ mbō wa̍ sūɛ̍i̍ tɛ̍ɛ̍mbāā sāwa̍ 
Mɛ̄lɛ̄ka̍a̍ pɛ̍, tē lā wa̍ kɔ̍ɔ̍sɔ̍ɔ̍ a̍ wānāā kāŋ pɛ̍, lā wa̍ sa̍kpō o̍ kɔ̍ɔ̍sɔ̍ ko̍ŋ ni᷄ŋ. Tē ō 
cho̍ ko̍ŋ te̍, mɛ̄ɛ̍ nya̍ bɛ̍ɛ̍ lā tɛ̄ɛ̄mbu̍u̍, mi̍ lā tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ 
hɔ̄l. Tē lā dīmi̍ to᷅nya̍a̍ nda̍ tɛ̄ɛ̄ŋ te̍, nya̍ ni̍, a̍ chāa̍ŋāā nyāā pi̍la̍ chi̍e̍e̍ ka̍ŋ, Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ tu̍mbe̍ dɔ̍u̍nɔ᷄ŋ a̍ nya̍. Kɛ̍ tē lā tōsa̍ nyɛ̄ o̍ di̍mu̍l nya̍ le̍ tōsāa̍ wo̍ pɛ̍, 
o̍ te̍mbū kɔ̍l a̍ nya̍ le̍. 

11Ndu̍yɛ̍, īsɔ̄ɔ̍ o̍ īsɔ̄ɔ̍ cho̍ a̍ Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄, Āmālu̍i̍yā, māsa̍ wānāā sōlīāā 
lāsa̍lāa̍, ndu̍ nɔ̍ dīōm mɛ̄ɛ̄lāa̍ le̍ dīmīo̍o̍ a̍ mu̍ŋ o̍kɔ̄ɔ̄ ni̍. I̍sɔ̄ɔ̍ o̍ īsɔ̄ɔ̍ cho̍ sūɛ̍i̍ lēlɛ̄ŋ, 
Sɛ̄bāda̍yā, po̍ I̍si̍mɛ̄ɛ̄l wo̍, o̍ cho̍ māsa̍ ībūŋgāa̍ le̍ yu̍ŋgo̍o̍ Chu̍dā wo̍, ndu̍ nɔ̍ dīōm 
mɛ̄ɛ̄lāa̍ le̍ dīmīo̍o̍ a̍ mu̍ŋ o̍kɔ̄ɔ̄ ni̍. Ndu̍yɛ̍, Li̍va̍īya̍, nda̍ cho̍ wā wa̍llo̍ a̍ nya̍ la̍tu̍lu̍ o̍ 
tōŋgo̍ kɔ̍ɔ̍sɔ̍ɔ̍ ni᷄ŋ ni̍, ndu̍yɛ̍ mā chē māā nyɛ̍ o̍ nyɛ̍ nɔ̍ le̍ tōsa᷄ŋ ndo̍ ō tōsa̍ŋ. Lā nɔ̍ 
kɔ᷅l sīmūlāa̍ o̍ sɔ̄ɔ̍ŋ mu̍ŋ tōsāa̍ ni᷄ŋ, ndu̍yɛ̍ mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ a̍ wānāa̍ 
cho̍ wā sa̍kpō o̍ sɔ̄ɔ̍ŋ mu᷅ŋ tōsāa̍ ni᷄ŋ nda̍ lātūlu̍ fɔ̍.” 

Ko̍lo̍ni̍kō Dii̍̍ŋ Ndɔ̄ɔ̍ 20 

A̍ sɔŋ̍gɔ ̍yɔn̍u̍ŋ Id̍ɔm̄ ndo̍ o̍kɔɔ̄ ̄
1Mɛ̄ɛ̍ te̍le̍ŋ ti᷄ŋ ō hīōū, mi̍ pūa̍a̍ chɔ̄ūwa̍ o̍ lɛ̄ŋndē Mo̍wa̍bīle̍ŋ ni᷄ŋ, a̍ lɛ̄ŋndē A̍mɔ᷅ŋ 
nde̍ŋ, lātūlu̍ a̍ pūa̍a̍ chɔ̄ūwa̍ a̍ ti᷄ŋ, fūlāa̍ o̍ lɛ̄ŋndē Mɛ̍yu̍na̍i̍tīi̍le̍ŋ ni᷄ŋ, ma̍ kūā le̍ 
Māsā Bɛ̍ndōo̍ Chɛ̄hōsi̍a̍fa̍tī chīŋa̍la᷅ŋndo̍ a̍ sɔ̍ŋgɔ̄ɔ̍. 

2O̍ ko̍ŋ, mi̍ pūa̍a̍ pūm ā kūā nāa̍ Chɛ̄hōsi̍a̍fa̍tī chu̍a̍ ma̍ kɔ̍ dīmūl ndu̍ āā, “Pūa̍a̍ 
chɔ̄ūwa̍ ā chō hūnɔ̄ɔ̍ fāŋgā bɛ̍ndōo̍ fūlāa̍ I̍dɔ̄m, o̍ Pēe̍ Mɛ̄ŋmā īhɛ᷄llo̍ lēkɔ̍ɔ̍līo̍o̍ le̍ 
hūnɔ̄ɔ̍ sɔ̍ŋgɔ̄ɔ̍ a̍ nūm, a̍ chīi̍ ni᷅ŋ bɛ̍ɛ̍ Hāsāsɔ̄ŋ Ta̍māā bīyɔ̄ɔ̄.” (Hāsāsɔ̄ŋ Ta̍māā ko̍ŋ 
ndu̍ nda̍ vēēlū vɛ̍lɛ̄ ni̍ āā Ɛ̄nīkɛ̍dī.) 

3Mɛ̄ɛ̍ Chɛ̄hōsi̍a̍fa̍tī tu̍e̍ī le̍nde̍, mi̍ sīōōŋnde̍ bīī ndu̍. O̍ ko̍ŋ, mbo̍ pīɛ̄ī Mɛ̄lɛ̄ka̍ 
Ya̍a̍wɛ̄ɛ̄ le̍ mbō chɔ᷅m ndu̍ nyɛ̄ o̍ to̍sa̍ wo̍. Mbo̍ dīmūl wāŋnda̍ o̍ lɛ̄ŋndē Chu̍dāle̍ŋ 
ni᷄ŋ kpo̍u̍ le̍ mā bīī su᷅mndo̍. 

4Ndu̍yɛ̍, mi̍ wāŋnda̍ o̍ chi̍e̍e̍ŋ bɛ̍ndo᷄ŋ o̍ lɛ̄ŋndē Chu̍dāle̍ŋ ni᷄ŋ kpo̍u̍, a̍ chu̍u̍ŋgi̍āŋ 
na̍a̍ pi᷅lɛ̍, ma̍ nyūna̍ Mɛ̄lɛ̄ka̍ Ya̍a̍wɛ̄ɛ̄ le̍ mbō māla̍ nda̍. 

5O̍ ko̍ŋ kɔ̍ɔ̍lī, mi̍ Māsāa̍ Chɛ̄hōsi̍a̍fa̍tī o̍ si᷅m wāŋnda̍ Chu̍dā, a̍ wāŋnda̍ Chūlu̍sɛ̄lɛ̄m, 
a̍ chu̍u̍ŋgi̍āŋ ka̍ŋ nda̍ lāchī, o̍ la̍ū sɛ̄nɛ̄i̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, 

6mbo̍ pīɛ̄ī Mɛ̄lɛ̄ka̍ chōo̍ cho̍o̍ kpe̍le̍ŋ, mbo̍ dīmī āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
fi̍nyāā nāā ma̍māa̍, nu᷄m cho̍ Māsāa̍ o̍ fo̍ndāŋ nūmndo̍ chōo̍ cho̍o̍ ni̍, ndu̍yɛ̍ lɛ̄ŋnde̍ 
o̍ chi̍e̍ēŋndo̍ chōo̍ kpo̍u̍, nu̍m cho̍ ndi̍ chōo̍ Māsāa̍ ni̍. Mɛ̄lɛ̄ka̍ nɔ̍ dīāllūŋ kāla᷄ŋ, 
ndu̍yɛ̍ ma̍ nɔ̄ kpāāyā bɛ̍ndōo̍ wo̍ ŋ̄ chō ni̍, wānā o̍ wānā o̍ nɔ̍lā mbō sīmu̍l nu̍m te̍. 

7Nu̍m cho̍ Mɛ̄lɛ̄ka̍ nāa̍ ni̍. Mɛ̄ɛ̍ wānāā nūmnda̍ I̍sɔ̄lūɛ̄ī, a̍ hi᷅ŋ o̍ lɛ̄ŋnde̍ŋ nde᷅ŋ ni᷄ŋ, 
nu̍m to̍ū wānāa̍ wa̍ īchāli̍ o̍ lɛ̄ŋnde̍ŋ nde᷅ŋ ni᷄ŋ nda̍ lāchī wa̍ ni̍. Ndu̍yɛ̍ ma̍ chūā 

lɛ̄ŋnde̍ŋ nde᷅ŋ, ma̍ kē wānāa̍ fu̍la̍ o̍ pūlāle̍ E̍bīlāha᷅m chāa̍ŋ nūm nde̍ŋ chōo̍ wa̍, le̍ 
mi̍ lē sīmnu᷄ŋ nyɛ̄ ndā le̍ fɛ̍ɛ̍ŋ a̍ fɛ̍ɛ̍ŋ. 

8Ndu̍yɛ̍, ma̍ cha᷅l o̍ lɛ̄ŋnde̍ŋ nde᷅ŋ ni᷄ŋ, o̍ ko̍ŋ kɔ̍ɔ̍lī, ma̍ tāŋgūl chīɛ̄īyo̍ o̍ lɛ̄ŋnde̍ŋ 
nde᷅ŋ ni᷄ŋ, le̍ nu̍m sōōlūūwo̍. Ma̍ dīmī māā, 

9‘Tē dɛ̍nɛ̍ pa̍lāā o̍ dɛ̍nɛ̍ pa̍lāā kōma̍l na̍a̍ pɛ̍, mbō wa̍ māā chɔ̄ū, ɔ̄ɔ̄ mī nāā wɔ̄ɔ̍ŋ ō 
kōma̍l na̍a̍, ɔ̄ɔ̄ mī yīmā bɛ̄ndūa̍ŋ mā de᷄l na̍a̍ chōo̍ pɛ̍, ŋ̄ chō hūnɔ̄ɔ̄ lāsīsi̍ chi̍ɛ̍īyo̍ 
ho̍ō lāchī, na̍a̍ na̍a̍ sōōlūū nu̍m nda̍, mī ŋ̄ nyūna̍ nu̍m le̍ mālāa̍. Tē kpūndɛ̍ o̍ 
kpūndɛ̍ kōma̍l na̍a̍ pɛ̍, o̍ chīɛ̄īyo̍ ho̍ō ni᷄ŋ na̍a̍ ŋ̄ chō nu̍m hūnɔ̄ɔ̄ pīɛ̄ī ni̍, ndu̍yɛ̍ mā 
tūēī pīɛ̄īlē nāā le̍ŋ, mā ba̍ŋa̍ na̍a̍ o̍ kpūndɛ̍ ko̍ŋ ni᷄ŋ.’ 

10“Kɛ̍, pūa̍a̍ chɔ̄ūwa̍ A̍mɔ᷅ŋ, a̍ Mo̍wa̍bī, a̍ I̍dɔ̄m, ā hīŋ ma̍ hu᷄ŋ de᷅l na̍a̍ chōo̍ a̍ sɔ̍ŋgɔ̄ɔ̍. 
Ndu̍yɛ̍ te̍le̍ŋ fi̍nyāā nāā ma̍māa̍ ā fūla̍ o̍ lɛ̄ŋndē I̍chi̍pīle̍ŋ ni᷄ŋ ma̍ wā hūnɔ̄ɔ̍ wo̍, a̍ 
chɛ̍l mā de̍l lɛ̄ŋnde̍ he̍ī chōo̍ a̍ sɔ̍ŋgɔ̄ɔ̍ le̍. Ma̍ kpɛ̄kpɛ̄lā lɛ̄ŋnde̍ he̍ī ma̍ hīāū, ā 
tɛ̄ɛ̄mbu̍u̍ ndi̍ le̍. 

11Ā chē ni̍ko̍ kɛ̍ndɛ̄i̍ nda̍ chō na̍a̍ mīŋgūllo̍ ve̍, ā hīŋ le̍ mā sōli̍ na̍a̍ o̍ lɛ̄ŋndē ŋ̄ ke̍ 
le̍ŋ na̍a̍ māā nyɛ̄ nāā le̍ŋ ni᷄ŋ. 

12O̍o̍ Mɛ̄lɛ̄ka̍ nāa̍, a̍ ki̍lūl nda̍ yāmɛ̍i̍ mā tu̍si̍ nda̍ dɛ̍nɛ̍ pa̍lāa̍ chōo̍ le̍? Pūa̍a̍ chɔ̄ūwāa̍ 
cho̍ ha̍ā hūnɔ̄ɔ̍ ku̍ndā bɛ̄ndōo̍ le̍ sɔ̍ŋgɔ̄ɔ̍ a̍ na̍a̍ wa̍, ŋ̄ nɔ̍ kpa̍a̍yā na̍a̍ ŋ̄ sɔ̄ŋga̍ a̍ nda̍ 
le̍. Ndu̍yɛ̍ ŋ̄ si̍nā nyɛ᷅ o̍ nyɛ̄ na̍a̍ ŋ̄ tōsā lē. Nūm ko̍ni̍ na̍a̍ ŋ̄ tīīnda̍ŋ ni̍ le̍ mā ma̍la̍ 
na̍a̍.” 

13Ndu̍yɛ̍ pūa̍a̍ kpo̍u̍ o̍ lɛ̍ŋndē Chu̍dāle̍ŋ ni᷄ŋ, a̍ chūāūwāā ndāa̍, a̍ lāāndāā ndāa̍, ā 
wa̍ īsīsi̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lāchī. 

14Po̍ pi᷅lɛ̍ wa̍ dīōla̍ŋ āā Cha̍ha̍sīɛ̄ɛ̄, fi̍nyā ndɔ̍ dīōla̍ŋ āā Sɛ̄kāla̍yā, fūlāa̍ o̍ ku̍nda̍ 
A̍sa̍fī wo̍ chōo̍. Sɛ̄kāla̍yā yɛ̍, fi̍nyā ndɔ̍ wa̍ Bɛ̄na̍yā ni̍. Bɛ̄na̍yā fi̍nyā ndɔ̍ wa̍ Chɛ̍yɛ̄ɛ̄ 
ni̍. Chɛ̍yɛ̄ɛ̄ yɛ̍, fi̍nyā ndɔ̍ wa̍ Mātāni̍yāā ni̍. Cha̍ha̍sīɛ̄ɛ̄ wo̍ ho̍ō yɛ̍, Li̍va̍īnɔ̍ɔ̍ o̍ wa̍ ni̍. 
Ō lo̍ īsīsi̍ ku̍ndā chūūŋgi̍āŋ ko̍ŋ ndo̍ tɛ̄ɛ̄ŋ, o̍ lēpīlɛ̍ ni᷄ŋ kpe̍, mi̍ nyi̍na̍ Mɛ̄lɛ̄ka̍a̍ 
Ya̍a̍wɛ̄ɛ̄ wo̍ ō tūāl ndu̍ kɔ̄ɔ̄lī. 

15O̍ ko̍ŋ, mi̍ Cha̍ha̍sīɛ̄ɛ̄ o̍ di̍mūl Māsāa̍ Chɛ̄hōsi̍a̍fa̍tī āā, “Nūm Māsāa̍ Chɛ̄hōsi̍a̍fa̍tī 
ni̍, a̍ wāŋnda̍ Chu̍dā, a̍ Chūlu̍sɛ̄lɛ̄m kpo̍u̍, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘La̍ yɔ̍ŋ īsīōōŋ, 
ndu̍yɛ̍ mī lā tāmbu̍ lākɔ̄l le̍ pūa̍a̍ chɔ̄ūwāā fāŋgā bɛ̍ndūa̍a̍ cho̍ ka̍ŋ hūnɔ̄ɔ̍ le̍ sɔ̍ŋgɔ̄ɔ̍ 
a̍ nya̍ wa̍ le̍. Chɔ̄u̍ cho̍ ko̍ŋ hu̍nɔ̄ɔ̍ wo̍, ō cho̍ chɔ̍ū nya̍ pi̍la̍ sɔ̄ŋga̍ le̍ o̍ cho̍ le̍, Mɛ̄lɛ̄ka̍ 
pi̍la̍ cho̍ sɔ̍ŋgā le̍ nya̍ ni̍. 

16Tē pāa̍le̍ŋ lē sɛ̄ sīɔ̄dīi̍ pɛ̍, lā kōma̍l nda̍. Ā chō wā hūnɔ̄ɔ̍ o̍ hēlɔ̄ɔ̍ Si̍sī. Ā chō wā o̍ 
po̍llo̍ ni᷄ŋ, o̍ mɛ̄ɛ̄lu̍la̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Chɛ̍lūɛ̄ɛ̄, kūmbū pāa̍le̍ŋ lē 
chāŋ ndo̍. 

17Kɛ̍, lā sɔ̍ŋgā a̍ nda̍ le̍. Lā kūɛ̄ pɛ̍, lā kɔ̍ si᷅m o̍ fo̍ndāŋnda̍ŋ nyāla̍ŋ kpɛ̍ kpɛ̍ ā 
bɛ̄ɛ̄ndīa̍ŋ le̍ sɔ̍ŋgɔ̄ɔ̍. Lā si᷄m yi̍, mī lā chē mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nda̍ yōmɔ̄ɔ̄, le̍ 
nya̍ wa᷅ŋnda̍ Chu̍dā, a̍ wāŋnda̍ Chūlu̍sɛ̄lɛ̄m yɛ̍. Le̍la̍ŋ lā ta̍mbū lākɔ̄l mī lā yɔ᷄ŋ 

īsīōōŋ te̍. Lā kɔ̍ si̍ɔ̍dīi̍ mī lā wa̍ ā bɛ̄ɛ̄ndīa̍ŋnda̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ wā lātu̍lu̍ a̍ 
nya̍.’ ” 

18O̍ ko̍ŋ, mi̍ Māsā Bɛ̍ndōo̍ Chɛ̄hōsi̍a̍fa̍tī o̍ ba᷅ŋ wūla̍ŋ mbo̍ fūūlūū hɔ̄lla̍ lɛ̄ŋ mɛ̍ɛ̄. 
Ndu̍yɛ̍, wāŋnda̍ Chu̍dā ni̍, a̍ wāŋnda̍ Chūlu̍sɛ̄lɛ̄m kpo̍u̍, nda̍ bɛ̍ɛ̍ ma̍ bāŋ wūla̍ŋ 
Mɛ̄lɛ̄ka̍ Ya̍a̍wɛ̄ɛ̄ lāchī, ma̍ sōōlūū ndu̍. 

19Mi̍ Li̍va̍īya̍, fūlāa̍ o̍ yu̍ŋgu̍ Ko̍ha̍tī wo̍ chōo̍, a̍ yu̍ŋgu̍ Ko̍lūāā wo̍, ma̍ sīm ma̍ 
sāŋgālā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ chōo̍ cho̍o̍ kpe̍le̍ŋ. 

20Mɛ̄ɛ̍ pāa̍le̍ŋ lē sɛ̄ dīi̍māndɔ̄ɔ̍, ma̍ cha᷄ŋ i̍di̍i̍yo̍ pu̍ŋ, ma̍ kūā o̍ lɛ̄ŋndē po̍lte̍ŋ 
Tɛ̄ko̍wā i̍kɛ̍i̍. Mɛ̄ɛ̍ nda̍ kūɛ̄, mi̍ Chɛ̄hōsi̍a̍fa̍tī si᷅m mbo̍ dīmī āā, “Wāŋnda̍ Chu̍dā, a̍ 
wāŋnda̍ Chūlu̍sɛ̄lɛ̄m, lā ya᷄ŋ ya̍ nīla̍ŋ. Lā dɔ̄ū ti̍i̍ndāŋ nyāa̍ o̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ ni᷄ŋ, ō chō tōsā mī lā sīmu̍l kɔ̄lta̍ŋ yi̍. Lā lāāla̍ŋ nyɛ᷅ wānāa̍ su̍a̍ā le̍ 
Mɛ̄lɛ̄ka̍ wa̍ ā dīmu̍l nya̍ wo̍, ko̍ŋ to̍sā ni̍ mī lā tīu̍ chɔ̄ūwo̍ ho̍ō bā.” 

21Mɛ̄ɛ̍ Māsāa̍ Chɛ̄hōsi̍a̍fa̍tī o̍ ku̍ɛ̄ mbo̍ nyūnā lāŋgba̍ā kālla̍ dīōm, mbo̍ hɛ̄lī wānāā 
ŋ̄chōndu̍a̍a̍, mbo̍ dīmūl nda̍ le̍ mā wōōnu᷄ŋ do᷅māla̍ nda̍ wōōnūŋ le̍ Mɛ̄lɛ̄ka̍ 
dīōmndo̍ nyūnāa̍ la̍ŋ, mā si᷄m pūa̍a̍ chɔ̄ūwa̍ lāchī mā kūā a̍ chōndo̍ŋ sōlīo̍o̍ mā 
dīmī āā, “Lā ŋ̄ mēlnu᷅ŋ Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍, kāālā ndɔ̄ɔ̍ ō chō le̍ fɛ̍ɛ̍ŋ a̍ fɛ̍ɛ̍ŋ.” 

22Mɛ̄ɛ̍ nda̍ kāndu̍ chōndo̍ŋ sōlīo̍o̍ mā sāŋgālā Mɛ̄lɛ̄ka̍, pūa̍a̍ chɔ̄ūwāa̍ hi᷅ŋ ka̍ŋ 
wāŋnda̍ Chu̍dā chīŋa̍la᷅ŋndo̍ wa̍, pūa̍a̍ A̍mɔ᷅ŋ, a̍ pūa̍a̍ Mo̍wa̍bī, a̍ pūa̍a̍ I̍dɔ̄m, mi̍ 
Mɛ̄lɛ̄ka̍ Ya̍a̍wɛ̄ɛ̄ to̍sā mi̍ kɔ̄lta̍ŋ lā lāka̍si̍a̍ŋ nda̍. 

23Mi̍ pūa̍a̍ chɔ̄ūwa̍ A̍mɔ᷅ŋ, a̍ pūa̍a̍ Mo̍wa̍bī, a̍ mūlu̍la᷅ŋ pu̍a̍a̍ chɔ̄ūwa̍ I̍dɔ̄m a̍ sɔ̍ŋgɔ̄ɔ̍, 
ndu̍yɛ̍ ma̍ dīū pūa̍a̍ chɔ̄ūwa̍ I̍dɔ̄m, ma̍ chīī nda̍ kpo̍u̍. Mɛ̄ɛ̍ nda̍ chīi̍ nda̍ dīū, mi̍ nda̍ 
pi̍la̍ mūlu̍la᷅ŋ vɛ̍lɛ̄ vēllāa̍ vēllē, ma̍ dīūwa᷅ŋ. 

24Mɛ̄ɛ̍, pūa̍a̍ chɔ̄ūwa̍ Chu̍dā a̍ ku̍ɛ̄ ma̍ sīm o̍ chīɛ̄ī vīlɛ̄i̍ wa̍ o̍ po̍llo̍ ni᷄ŋ, mi̍ wāŋnda̍ 
ā sīm le̍cho̍o̍ le̍ mɛ̄ŋgɛ̄lāa̍ wo̍, ma̍ tōfā kūmbū pūa̍a̍ chɔ̄ūwāā sɛ̍lɛ̍ bɛ̍ndūāā kāŋ ā 
wa̍ wo̍, ma̍ chā nda̍ īhīni̍ lɛ᷅ŋ a̍ vīlɛ̍i̍ya̍ lɛ̍ɛ̍si̍ɛ̍ŋ, ō pīlɛ̍ bɛ̍ɛ̍ ō nɔ̄la̍ mbō hɛ̄lu᷄ŋ. 

25O̍ ko̍ŋ, mi̍ Chɛ̄hōsi̍a̍fa̍tī nda̍ pūa̍a̍ ndūa̍a̍ chɔ̄ūwa̍ ā kūā le̍ nyɛ̄m ya̍a̍mɔ̍ɔ̍wa̍a̍ ndāa̍ 
ha̍ā pūŋgāa̍. Ndu̍yɛ̍ ma̍ sāālu᷄ŋ chɔ̍lūa̍a̍ ta̍u̍ ta̍u̍, a̍ nyɛ̄m chēle̍ŋndo̍ŋ, a̍ nyɛ̄m 
chūɛ̄ɛ̄na᷄ŋndo̍ŋ, a̍ nyɛ̄m ba̍ā kāla᷄ŋ. Le̍ pālɛ̍i̍ ī yāa̍ kpu̍lu̍ku̍u̍ ā wa̍ nyɔ̄ɔ̍ŋ mu᷅ŋ 
pūŋgāa̍. Ndu̍yɛ̍ ā pūŋga̍ mu̍ŋ fe̍e̍e̍, ā nɔ̄la̍ mā chīi̍ lākɔ̄ a̍ mu̍ŋ te̍. 

26O̍ pāa̍le̍ hi̍ɔ̍ɔ̍lu̍le̍ŋ chōo̍, ma̍ chūūŋgi̍āŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ 
Bɛ̄lu̍a̍kā. Mā sāŋgālā Mɛ̄lɛ̄ka̍ Ya̍a̍wɛ̄ɛ̄ le̍ nyɛ̄ o̍ nyɛ̄ o̍ to̍sa̍l nda̍ wo̍. Mɛ̄ɛ̍ nyɛ̄ ko̍ŋ 
to̍sa̍ ni̍ ma̍ kē fo̍ndāŋ kōŋ dīōla̍ŋ āā, Dɛ̍ŋgbɔ̍ɔ̍ Bɛ̄lu̍a̍kā, ndu̍yɛ̍ a̍ pāa̍le̍ hāūle̍ŋ nde᷅ŋ 
bɛ̍ɛ̍, le̍nde̍ nda̍ vēēlū fo̍ndāŋ kōŋ ni̍. 

27O̍ ko̍ŋ kɔ̍ɔ̍lī, mi̍ Chɛ̄hōsi̍a̍fa̍tī o̍ si᷅m pūa̍a̍ ndūa̍a̍ chɔ̄ūwa̍, ha̍ā Chu̍dā, a̍ ha̍ā 
Chūlu̍sɛ̄lɛ̄m lāchī, ma̍ mīīŋgū Chūlu̍sɛ̄lɛ̄m a̍ nya̍a̍lo̍o̍. Kāni̍ fo̍ndōle̍, le̍ mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ ō ma̍la̍ nda̍ ma̍ yām ya̍a̍mɔ̍ɔ̍wa̍a̍ ndāa̍ yɛ̍. 

28Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, ma̍ kūā o̍ chīɛ̍i̍ Mɛ̄lɛ̄ka̍a̍, a̍ tōwāla̍ŋ lɔ̄ɔ̍ ndu̍yɛ̍ mā 
hɔ̄ŋ pu᷅tɛ̍nɛ̍i̍la̍ŋ. 

29Māsɛ̄i̍ o̍ lɛ̄ŋnde̍ ni᷄ŋ kpo̍u̍, mɛ̄ɛ̍ nda̍ tūēī māā Mɛ̄lɛ̄ka̍ Ya̍a̍wɛ̄ɛ̄ o̍ sɔ̍ŋga̍ a̍ 
ya̍a̍mɔ̍ɔ̍wa̍a̍ I̍sɔ̄lūɛ̍i̍ya̍, mbo̍ yām nda̍, mi̍ sīōōŋīī bɛ̄ndūe̍i̍ bīī nda̍. 

30O̍ ko̍ŋ, mi̍ Māsāa̍ Chɛ̄hōsi̍a̍fa̍tī, o̍ wa᷅ ni̍ko̍ o̍ māsāle̍ ndɔ̄le̍ŋ chōo̍ a̍ kɔ̄l nyūlū. Mi̍ 
Mɛ̄lɛ̄ka̍ ndɔ̄ɔ̍ māndā ndu̍ mbo̍ wānu᷄ŋ ya̍a̍mɔ̍ɔ̍wa̍a̍ ndūa̍a̍ tɛ̄ɛ̄ŋ yɛ̍lɛ̍kɛ̍lɛ̍ɛ̍. 

A̍ mɛɛ̄l̄u̍la̍ māsāle̍ Chɛh̄ōsia̍̍fa̍tī le̍ŋ o̍kɔɔ̄ ̄
(Māsāā Bɛ̍ndūāā Tāsi̍a̍a̍ 22:41-50) 

31Māsā Bɛ̍ndōo̍ Chɛ̄hōsi̍a̍fa̍tī o̍ wa̍ wɔ̄sīla̍ŋ be̍le̍-ya̍a̍ a̍ lā ŋūɛ̍ɛ̍nu̍, mbo̍ sīmnu᷄ŋ 
ma̍sāa̍ Chu̍dā. Ndu̍yɛ̍ mbo̍ to̍sā māsāle̍ŋ Chūlu̍sɛ̄lɛ̄m chi̍e̍e̍, le̍ lɛ̄ŋndē Chu̍dāle̍ŋ, 
le̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍. Ndu̍yɛ̍ Chɛ̄hōsi̍a̍fa̍tī ko̍ŋ, kāla̍ ndɔ̍ wa̍ Āsu̍bā, chu̍a̍ 
Si̍li̍hī wo̍ ni̍. 

32Ndu̍yɛ̍ Chɛ̄hōsi̍a̍fa̍tī ō wa̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ā A̍sā fi̍nyā ndɔ̄ o̍ wa̍ 
chōo̍ wo̍, ndu̍ bɛ̍ɛ̍ ndu̍ ko̍ni̍ o̍ to᷅l kɔ̄ɔ̄lī ni̍. 

33Kɛ̍ ndu̍yɛ̍, fo̍ndāŋndā wāŋnda̍ nda̍ a̍a̍ so̍o̍lūū mɛ̄lɛ̄ka̍ā chēle̍ŋnde̍ la̍ŋ ki̍nɛ̍i̍, ō 
tɛ̄ɛ̄mbu̍u̍ la̍ŋ te̍. Kāni̍ fo̍ndōle̍, wāŋnda̍ nda̍ a̍a̍ yɔ̍ŋgu̍ŋ ndɔ̍ nāa̍ Mɛ̄lɛ̄ka̍ fi̍nyāā ndāa̍ 
chūā a̍ kɔ̄ltā ndāla̍ŋ kpe̍de̍ le̍. 

34Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Māsāa̍ Chɛ̄hōsi̍a̍fa̍tī le̍ŋ bɛ̄ŋgu̍ wo̍ŋ ki̍nɛ̍i̍, chɔ̍ŋ 
o̍ māsāle̍ ndɔ̄le̍ŋ kāndɔ᷄ŋndo̍ mbo̍ fūūlūū o̍ mɛ̄ɛ̄lu̍la̍ŋ, mu̍ŋ kpo̍u̍ ŋ̄ chō ŋ̄ pōōnyīāā 
o̍ yāu̍ sɔ̄ɔ̍ŋ pa̍a̍ndu̍ Chɛ̍hū, po̍ Ha̍na̍nī wo̍ ō pōōnyi̍a̍a̍ wo̍ ni᷄ŋ, ndu̍yɛ̍ mi̍ ŋ̄ wā vɛ̄lɛ̄ 
ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ Māsāā Bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

35Mɛ̄ɛ̍ te̍le̍ŋ ti̍ŋ hīōū, mi̍ Chɛ̄hōsi̍a̍fa̍tī, māsāa̍ Chu̍dā o̍ to̍sā nāāŋa᷅ŋndo̍ nda̍ 
Āhāsa̍yā, māsā bɛ̍ndōo̍ le̍ I̍sɔ̄lūɛ̄ī, ō ndu̍ o̍o̍ to̍sa̍ sɔ̄ɔ̍ŋ wɔ̍ɔ̍ŋndo̍ŋ ta̍u̍ ta̍u̍ wo̍. 

36O̍ ko̍ŋ, mi̍ Māsāa̍ Chɛ̄hōsi̍a̍fa̍tī, o̍ to̍sā chɛ̄la᷅ŋndo̍ nda̍ Māsāa̍ Āhāsa̍yā le̍ mā 
tāŋgu̍l dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ, le̍ mā wa̍ kɔ̄la̍ŋ yākōle̍ŋ tōsāa̍ 
Ta̍a̍sī. Ndu̍yɛ̍ ma̍ tāŋgūl dɛ̄ndɛ̄la̍ŋ nda᷅ŋ Ɛ̄sāyɔ̄ŋkɛ̍bɛ̄ chi̍e̍e̍. 

37Kɛ̍ mi̍ Īlīɛ̍ɛ̍sā, po̍ Dōda̍va̍hū wo̍, wānā wa̍ā Mālu̍ɛ̍sīāā chi̍e̍e̍, mbo̍ dīmūl 
Chɛ̄hōsi̍a̍fa̍tī yōōŋgū Mɛ̄lɛ̄ka̍ ke̍ ndu̍ wo̍. Mbo̍ dīmī āā, “Le̍ mɛ̄ɛ̍ ŋ̄ tōsa̍ chɛ̄la᷅ŋndo̍ 
nya̍ Āhāsa̍yā yɛ̍, Mɛ̄lɛ̄ka̍ Ya̍a̍wɛ̄ɛ̄ ō chō dɛ̄ndɛ̄la̍ ŋ̄ tōōsi̍a̍a̍ la̍ŋ tɛ̄ɛ̄mbūū.” Ndu̍yɛ̍, 
mi̍ dɛ̄ndɛ̄la̍ la̍ŋ lā tāmbū, ā tīu̍ lɛ̍ bā mā kūɛ̄ a̍ la̍ŋ Ta̍a̍sī le̍. 

Ko̍lo̍ni̍kō Dii̍̍ŋ Ndɔ̄ɔ̍ 21 

1Mi̍ Chɛ̄hōsi̍a̍fa̍tī wu᷅, ma̍ chɔ̄ ndu̍ o̍ chi̍e̍e̍ bɛ̍ndu̍ Dēēve̍ wo̍, nāa̍ nda̍ chɔ᷅ fi̍nyāā 
ndūāā ma̍māa̍ wa̍. O̍ ko̍ŋ, mi̍ Chɛ̄ho̍lūām po̍ ndɔ̄ o̍ mi̍i̍ŋgū māsā o̍ fōōfo̍ ndɔ̄ɔ̍. 

A̍ Chɛh̄o̍lūām Māsā Bɛn̍dōo̍ le̍ Chu̍dā o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 8:17-24) 

2Chɛ̄ho̍lūām, o̍ mi̍i̍ŋgu̍ māsāa̍ o̍ fōōfo̍ Chɛ̄hōsi̍a̍fa̍tī fi̍nyā ndɔ̄ wo̍ wo̍, ndu̍ o̍o̍ nɔ̍ 
pɔ̄mbūa̍a̍ ā ŋɔ᷄mpu᷅m, nda̍ yɔ̍nūŋ ni̍ māā, Āsālu̍i̍yā, a̍ Chɛ̍yɛ̄ɛ̄, a̍ Sɛ̄kāla̍yā, a̍ 
Āsālu̍a̍hū, a̍ Ma̍i̍kɛ̄l, a̍ Sīɛ̄fāta̍yā. 

3Ndu̍yɛ̍ mi̍ Chɛ̄hōsi̍a̍fa̍tī fi̍nyā ndā, o̍ ke᷅ nda̍ nyɔ̄ɔ̍ŋ ta̍u̍ ta̍u̍, mu̍ŋ yɔ̍nūŋ ni̍ māā 
ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ, a̍ nyɛ̄m ba̍ā kālāŋ yɛ̍ yɔ̍ŋ. Ndu̍yɛ̍ ō kɛ᷅ kɛ̍, mbo̍ kɛ̄sī 
ndu̍ chi̍e̍e̍ŋ nda̍ bɛ̄ɛ̄ndi̍a̍a̍ Chu̍dā ŋ̄ kālā ka̍lā wo̍ŋ ō pīlɛ̍ lāchī. Kɛ̍ mbo̍ yūlū 
Chɛ̄ho̍lūām po̍ ndɔ̄ le̍ mbō hu᷄ŋ mi̍i̍ŋgū o̍ fōōfo̍ ndɔ̄ɔ̍, kāni̍ fu̍u̍le̍ ndu̍ wa̍ po̍ ndɔ̍ 
tāso̍o̍ ni̍. 

4Mɛ̄ɛ̍ Chɛ̄ho̍lūām o̍ mi̍i̍ŋgu̍ o̍ māsāle̍ fi̍nyā ndɔ̄le̍ŋ chōo̍, ndu̍yɛ̍ mbo̍ chāl ni̍ko̍ nyɛ᷅ 
kɛ̄ndɛ̄ kɛ̍ndɛ̄ o̍ lēmāsa̍, mbo̍ dīū pɔ̄mbūāā ndūa̍a̍ kpo̍u̍, o̍ ko̍ŋ kɔ̍ɔ̍lī, mbo̍ dīū vɛ̄lɛ̄ 
wānāā bɛ̄ndūa̍a̍ I̍sɔ̄lūɛ̄ī ā ti᷄ŋ. 

5Chɛ̄ho̍lūām o̍ wa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ, mbo̍ sīmnu᷄ŋ ma̍sā bɛ̍ndōo̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m, chi̍e̍e̍ le̍bo᷅llo̍ le̍ Chu̍dā, le̍ wɔ̄sīla̍ŋ lā 
ŋɔ̄ma̍a̍. 

6Ndu̍yɛ̍ ka̍ālā wɔ̄ɔ̍ŋndā māsāā bɛ̍ndūa̍a̍ I̍sɔ̄lūɛ̄ī a̍ wa̍ chōo̍ la̍ŋ, ndu̍ bɛ̍ɛ̍ mbo̍ tūāl 
ka̍ālā lāŋ kɔ̄ɔ̄lī, mɛ̄ɛ̍ Māsā Bɛ̍ndōo̍ E̍ha̍bī nda̍ yu̍ŋgu̍ ndɔ̄ɔ̍ ā tōsa̍ yɛ̍. Chɛ̄ho̍lūām 
ko̍ŋ yɛ̄, chūa̍ Māsāa̍ E̍ha̍bī wo̍, ndu̍ wa̍ ndu̍ o̍ bā o̍ nɔ̄ɔ̍ ni᷄ŋ ni̍. Mi̍ Chɛ̄ho̍lūām o̍ to̍sā 
yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

7Kɛ̍ le̍ kpe̍ma̍ Mɛ̄lɛ̄ka̍ Ya̍a̍wɛ̄ɛ̄ o̍ yi̍i̍ sīndɛ̄ nda̍ bu̍ɛ̍ī ndɔ̄ɔ̍ Dēēve̍ wo̍, o̍ chɛ᷄l mbo̍ 
tɛ̄ɛ̄mbu̍u̍ māsāle̍ ndɔ̄le̍ŋ te̍. Fo̍ndōle̍, mbo̍ chūe̍l Dēēve̍ bu̍ɛ̍ī ndɔ̍ būŋgɛ̄i̍ māā le̍ 
fɛ̍ɛ̍ŋ a̍ fɛ̍ɛ̍ŋ, o̍ yu̍ŋgu̍ ndɔ̄ɔ̍ chōo̍ māsāle̍ŋ Chu̍dā le̍ wa᷅ ni̍ŋ ni̍. 

8Bōōndi̍i̍ Chɛ̄ho̍lūām o̍ wa̍ māsā lɛ̄ŋndē Chu̍dāle̍ŋ chōo̍ ve̍, mi̍ wāŋnda̍ I̍dɔ̄m a̍ 
si̍mūl wāŋnda̍ Chu̍dā, ma̍ fūlā wāŋnda̍ Chu̍dā o̍ bā bɛ̄ŋgu̍, ma̍ kīālū māsāle̍ŋ a̍ bā 
ndā. 

9Ō wa̍ a̍ pāa̍le̍ pi᷅lɛ̍, mi̍ Māsā Bɛ̍ndōo̍ Chɛ̄ho̍lūām o̍ chu̍ā wānāa̍ wa̍ pūa̍a̍ ndūa̍a̍ 
chɔ̄ūwa̍ bōlle̍ wa̍, a̍ nyɛ̄lā ndāla̍ nya̍a̍na᷄ŋnda̍ su̍a̍a̍ ā nāŋ nda̍ŋ kpo̍u̍, ma̍ kūā le̍ 
wāŋnda̍ I̍dɔ̄m chīŋa̍la᷅ŋndo̍ a̍ sɔ̍ŋgɔ̄ɔ̍. Kɛ̍ mi̍ wāŋnda̍ I̍dɔ̄m a̍ kɔ̍ ba̍lū ndu̍ nda̍ bōlīī 
pūa̍a̍ ndūa̍a̍ chɔ̄ūwa̍. Mɛ̄ɛ̍ nyūmnda̍ŋ mā tōl īchɔ̄llo̍, mi̍ Māsāa̍ Chɛ̄ho̍lūām nda̍ 
bōlīī pūa̍a̍ ndūa̍a̍ chɔ̄ūwa̍ ā nūūvīāā nɛ̄īla̍ŋ ma̍ nyāānu᷄ŋ. 

10O̍ ko̍ŋ, mi̍ wāŋnda̍ I̍dɔ̄m a̍ fu̍lā lɛ̄ŋndē Chu̍dāle̍ŋ o̍ bā bɛ̄ŋgu̍. Chɔ̍ŋ ni᷅ŋ a̍ te̍le̍ŋ 
ko̍ŋ mbo̍ kɔ̍ bi̍ī a̍ pāa̍le̍ hāūle̍ŋ nde̍ŋ, wāŋnda̍ I̍dɔ̄m a̍ mi̍i̍ŋgu̍ lɛ̍ lɛ̄ŋndē Chu̍dāle̍ŋ 
o̍ bā bɛ̄ŋgu̍ le̍. Ndu̍yɛ̍ a̍ te̍le̍ŋ pi᷅lɛ̍ ko̍ŋ, wāŋnda̍ Li̍bi̍nāā bɛ̍ɛ̍, ma̍ fūlā wāŋnda̍ Chu̍dā 
o̍ bā bɛ̄ŋgu̍, ma̍ wānu᷄ŋ a̍ bā nda̍. Kāni̍ fo̍ndōle̍, le̍ kɛ̄ɛ̄ Chɛ̄ho̍lūām o̍ kɛ̍ɛ̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ fi̍nyāā ndūāā ma̍māa̍ wo̍. 

11Ndu̍yɛ̍ mbo̍ tāŋgūl vɛ̄lɛ̄ fo̍ndāŋnda̍ŋ le̍ mɛ̄lɛ̄ka̍a̍ chēle̍ŋnda̍ sōōlūūwo̍ o̍ pēmbo᷄ŋ 
chōo̍ o̍ lɛ̄ŋndē Chu̍dāle̍ŋ ni᷄ŋ. O̍ ko̍ŋ, mbo̍ tōsā mi̍ wāŋnda̍ Chūlu̍sɛ̄lɛ̄m a̍ wāŋnda̍ 
Chu̍dā, a̍ to̍sā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍, ma̍ fāŋa̍ŋ o̍ nɛ̄i̍ Mɛ̄lɛ̄ka̍ chōo̍. 

12O̍ ko̍ŋ, mi̍ wāna̍ su̍a̍ā le̍ Mɛ̄lɛ̄ka̍ wo̍, Īla̍a̍chā o̍ po̍o̍nyīāl Chɛ̄ho̍lūām yāu̍wo̍. Mbo̍ 
dīmūl ndu̍ o̍ yāu̍wo̍ ni᷄ŋ āā, “Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Dēēve̍ fi̍nyā nūmndo̍ dīmi̍ 
āā, ‘A̍ lo̍ o̍ ko̍ŋ, ma̍ kɛ̄ɛ̄ le̍ ka̍a̍ Chɛ̄hōsi̍a̍fa̍tī fi̍nyā nūmndo̍ tōlɔ̄ɔ̍ kɔ̄ɔ̄lī, ndu̍yɛ̍ ma̍ 
kɛ̄ɛ̄ vɛ̄lɛ̄ le̍ ka̍a̍ A̍sā fi̍nyā nūm ma̍mā wo̍ tōlɔ̄ɔ̍ kɔ̄ɔ̄lī, o̍ wa̍ māsāa̍ Chu̍dā wo̍. 

13Ma̍ lō o̍ ko̍ŋ, ma̍ tūāl ka̍ālā wɔ̄ɔ̍ŋndā Māsāā Bɛ̍ndūa̍a̍ I̍sɔ̄lūɛ̄ī kɔ̄ɔ̄lī. Ndu̍yɛ̍ ma̍ 
tōsā mi̍ wāŋnda̍ Chūlu̍sɛ̄lɛ̄m, a̍ wāŋnda̍ Chu̍dā a̍ mu̍li᷄ŋ nyɛ᷅m chēle̍ŋndo̍ŋ 
sōōlūūwo̍ māā mɛ̄lɛ̄ka̍a̍ nda̍, mɛ̄ɛ̍ yu̍ŋgu̍ E̍ha̍bī wo̍ ā tōsa̍ mi̍ wāŋnda̍ I̍sɔ̄lūɛ̄ī a̍ 
mu̍li᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā yɛ̍. O̍ ko̍ŋ kɔ̍ɔ̍lī, pɔ̄mbūāā 
nūmnda̍ kpo̍u̍, ā nda̍ a̍a̍ nɔ̍ ka̍ā kɛ̄ndɔ̄ɔ̍ ma̍ hīāū nu̍m nda̍, ma̍ dīū nda̍. 

14Le̍ he̍ī, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m kpūndɛ̍ bɛ̄ndōo̍ mālɔ̄ɔ̄ chōo̍, nya̍ chīɛ̄ī 
nūmndo̍ kpo̍u̍, chūāā nūmnda̍ ni̍, a̍ lāāndāā nūmnda̍, ndu̍yɛ̍ a̍ nyɛ̄ o̍ nyɛ̄ ŋ̄ nɔ̄. 

15Ndu̍yɛ̍ nūm pi̍la̍, nāā pūli̍i̍ wɔ̍ɔ̍ŋndo̍ ō chō nu̍m bīyɔ̄ɔ̄. Ā chō lō sōlɔ̄ɔ̍ lēpāa̍ o̍ 
lēpāa̍ ha̍a̍a̍, mī pūlo̍ŋ fūla̍ nu̍m.’ ” 

16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ Fīli̍i̍tīāŋnda̍, a̍ A̍lu̍a̍būi̍ya̍, a̍ wa̍ 
Īto̍o̍pīāā īkɛ̄i̍ ya̍, ā yūsā kɔ̄lta̍ŋ le̍ mā kɔ̍ de᷅l Chɛ̄ho̍lūām chōo̍ a̍ sɔ̍ŋgɔ̄ɔ̍. 

17Ndu̍yɛ̍ ma̍ kɔ̍ de᷅l lɛ̄ŋndē Chu̍dāle̍ŋ chōo̍ a̍ sɔ̍ŋgɔ̄ɔ̍. Nyɛ̄ o̍ nyɛ̄ nda̍ sa̍a̍lu̍ŋ o̍ chīɛ̄ī 
lēmāsāa̍ ni᷄ŋ, ma̍ pūŋgā mu̍ŋ kpo̍u̍, ma̍ kūānu᷄ŋ a̍ mu̍ŋ. O̍ ko̍ŋ kɔ̍ɔ̍lī, ma̍ bīī vɛ̄lɛ̄ 
pūa̍a̍ ndūa̍a̍, a̍ lāāndāā ndūa̍a̍, ma̍ kūānu᷄ŋ a̍ nda̍. Pūa̍a̍ ndūa̍a̍ kpo̍u̍, ma̍ kūānu᷄ŋ a̍ 
nda̍, mɛ̄ɛ̍ po̍ ndɔ̄ lu᷅mndo̍, Āhāsa̍yā, ma̍ mɛ̄ī. 

18Ndu̍yɛ̍ mɛ̄ɛ̍ sɔ̄ɔ̍ŋ mu᷅ŋ ŋ̍ hi̍o̍ū ndu̍ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ lu̍e̍ī ndu̍ nāā pūli̍i̍ 
wɔ̍ɔ̍ŋndo̍, ō ndu̍ o̍o̍ si̍ŋgū le̍ wo̍. 

19Le̍ wɔ̄sīla̍ŋ lā tīɔ̍ɔ̍ŋ, nāā pūli̍i̍ wɔ̍ɔ̍ŋndo̍ ho̍ō ō wa̍ ndu̍ kīndīlāa̍. Mɛ̄ɛ̍ o̍ so᷅l te̍i̍, mi̍ 
pūlo̍ŋ fūlā ndu̍. O̍ ko̍ŋ, mbo̍ wū o̍ nyɛ̄ nɛ̄īyāā bɛ̄ndū bɛ̍ndōo̍ ni᷄ŋ. Kɛ̍ wānāā ndūa̍a̍ 
ā tōsa̍ yi᷅ŋnde̍ŋ mɛ̄ɛ̍ nda̍ tōsa̍ le̍ fi̍nyāā ndūāā ma̍māa̍ bɛ̄ɛ̄le̍ŋ kīo̍o̍ yɛ̍ le̍. 

20Chɛ̄ho̍lūām wa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ, mbo̍ sīmnu᷄ŋ māsā. Ndu̍yɛ̍, mbo̍ tōsā 
māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ le̍ wɔ̄sīla̍ŋ lā ŋɔ̄ma̍a̍. Kɛ̍ mɛ̄ɛ̍ o̍ vi᷅ 
mɔ̍nɛ̍i̍ bi̍i̍ wānā o̍ wānā a̍ pīɔ̍m ndɔ̄ɔ̍ o̍kɔ̄ɔ̄ le̍. Mɛ̄ɛ̍ o̍ vi᷅, ma̍ chɔ̄ ndu̍ o̍ chi̍e̍e̍ bɛ̍ndu̍ 
Dēēvi̍o̍o̍, kɛ̍ ā chɔ̍ ndu̍ o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ te̍. 

Ko̍lo̍ni̍kō Dii̍̍ŋ Ndɔ̄ɔ̍ 22 

A̍ sɔɔ̄ŋ̍ yɔn̍u̍ŋ o̍ māsāle̍ Āhāsa̍yā le̍ŋ bɛŋ̄gu̍ wo̍ŋ o̍kɔɔ̄,̄ māsā bɛn̍dōo̍ le̍ Chu̍dā 
(Māsāā Bɛ̍ndūāā Di̍i̍ŋ Ndūa̍a̍ 8:25-29; 9:21-28) 

1Mɛ̄ɛ̍ Chɛ̄ho̍lūām o̍ vi᷅, mi̍ wāŋnda̍ Chūlu̍sɛ̄lɛ̄m a̍ mi̍ŋgī Āhāsa̍yā māsāa̍ le̍ Chu̍dā 
o̍ fōōfo̍ ndɔ̄ɔ̍, po̍ ndɔ̄ lu᷅mndo̍. Kāni̍ fo̍ndōle̍, pūa̍a̍ ndūa̍a̍ tāsi̍a̍a̍ kpo̍u̍, mi̍ pūa̍a̍ 
wɔ̄ɔ̍ŋnda̍ ā pūm ā kūā nda̍ A̍lu̍a̍būi̍ya̍ lātūlu̍ ma̍ kɔ᷄ de᷅l nda̍ chōo̍ o̍ dɔ̍ɔ̍ŋgɔ̍ɔ̍ ma̍ dīū 
nda̍ kpo̍u̍, mɛ̄ɛ̍ Āhāsa̍yā mbo̍ lō yōōmū. 

2Āhāsa̍yā wa̍ wɔ̄sīla̍ŋ bi̍di̍i̍ŋ a̍ lā tīɔ̍ɔ̍ŋ, mbo̍ sīmnu᷄ŋ ma̍sā le̍ lɛ̄ŋndē Chu̍dāle̍ŋ, 
ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍, le̍ wɔ̄sīo̍o̍ ō pīlɛ̍. Āhāsa̍yā ko̍ŋ yɛ̍, kāla̍ 

ndɔ̍ wa̍ Ātāla̍yā ni̍. Ātāla̍yā ko̍ŋ, fi̍nyā ndɔ̄ ma̍mā wa̍ O̍mi̍lī ni̍, māsāā bɛ̍ndūa̍a̍ 
ke̍e̍ku̍ I̍sɔ̄lūɛ̍i̍ya̍ ō pīlɛ̍. 

3Kɛ̍ Āhāsa̍yā bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄. Ka̍ālā wɔ̍ɔ̍ŋndā 
Māsāa̍ E̍ha̍bī nda̍ yu̍ŋgu̍ ndɔ̄ɔ̍ ā wa̍ chōo̍ la̍ŋ, ka̍ālā lāŋ ko̍ni̍ ndu̍ bɛ̍ɛ̍ o̍ to᷅l kɔ̄ɔ̄lī ni̍. 
Ndu̍yɛ̍ kāla̍ ndɔ̄ Ātāla̍yā, ndu̍ ndu̍ o̍o̍ si̍lā ndu̍ sīlālā wɔ̄ɔ̍ŋnda̍ŋ le̍ ka̍ālā wɔ̄ɔ̍ŋndā 
lāŋ tōsāa̍ ni̍. 

4Mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mɛ̄ɛ̍ E̍ha̍bī nda̍ yu̍ŋgu̍ ndɔ̄ɔ̍ a̍ wa̍ 
tōsāa̍ yɛ̍. Mɛ̄ɛ̍ fi̍nyā ndɔ̄ vi᷅ mbo̍ sīmnu᷄ŋ ma̍sāa̍, mbo̍ hɛ̄lī yu̍ŋgu̍ E̍ha̍bī wo̍, mbo̍ 
sīīŋgūū nda̍ wānāā ndūāā si̍lāa̍. Nda̍ to̍sa̍ ni̍ mbo̍ fāŋa᷄ŋ o̍ nɛ̄i̍ Mɛ̄lɛ̄ka̍a̍ chōo̍. 

5Sīlālā ndāla̍ŋ o̍ ya̍ŋ nīla̍ŋ ni̍, mbo̍ tūāl Cho̍lūām, po̍ E̍ha̍bī wo̍ kɔ̄ɔ̄lī, o̍ wa̍ Māsā 
Bɛ̍ndōo̍ I̍sɔ̄lūɛ̄ī yo̍, le̍ mā kɔ̍ sɔ̍ŋgā a̍ Māsā Bɛ̍ndōo̍ Ha̍sāāl māsāa̍ le̍ Si̍i̍līāā, Lu̍a̍mɔ̍tī 
chi̍e̍e̍ o̍ būŋgɛ̄ī Ki̍li̍a̍a̍dīve̍ ni̍. Ndu̍yɛ̍, mi̍ Si̍i̍lūīāŋnda̍ ā yɔ̄ŋūl Cho̍lūām o̍ sɔ̍ŋgɔ̄ kōŋ 
ni᷄ŋ. 

6O̍ ko̍ŋ, mi̍ Māsā Bɛ̍ndōo̍ Cho̍lūām o̍ mīīŋgū Chɛ̍si̍lūɛ̄ɛ̄ chi̍e̍e̍, le̍ mbō kɔ̍ chi̍ɔ̍u̍nu᷄ŋ 
le̍ yɔ̄ŋūl nda̍ yɔ̄ŋu̍l ndu̍ ko̍ŋ Lu̍a̍māā, o̍ sɔ̍ŋgɔ̄ɔ̍ ni᷄ŋ ndo̍. Mi̍ Āhāsa̍yā, māsāa̍ le̍ 
Chu̍dā, po̍ Chɛ̄ho̍lūām ndo̍, o̍ cha᷄ŋ pa̍a̍le̍ pi᷅lɛ̍ mbo̍ kūā Chɛ̍si̍lūɛ̄ɛ̄, le̍ mbō kɔ̍ yi᷅l 
Cho̍lūām, po̍ E̍ha̍bī wo̍. 

7Ndu̍yɛ̍ kɛ̄ɛ̄sīa̍a̍ Mɛ̄lɛ̄ka̍a̍ wa̍ ni̍ māā bōōndi̍i̍ Āhāsa̍yā o̍ cho̍ lākɔ̄ Cho̍lūām yīlɔ̄ɔ̍ ve̍, 
māā bōōndi̍i̍ ke̍ŋ Āhāsa̍yā nɔ̍ le̍ pīɔ̍mndo̍ sɔ̄lāa̍ ni̍. Ndu̍yɛ̍ bōōndi̍i̍ Āhāsa̍yā o̍ ku̍ɛ̄ 
Cho̍lūām yīlɔ̄ɔ̍ ve̍, mi̍ Chɛ̍hū, po̍ Ni̍mi̍sī wo̍, ō Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ mbō 
tɛ̄ɛ̄mbu̍u̍ yu̍ŋgu̍ E̍ha̍bī wo̍ wo̍ ō wā hūnɔ̄ɔ̍. O̍ ko̍ŋ, mi̍ Cho̍lūām nda̍ Āhāsa̍yā a̍ ku̍ā 
ndu̍ lāchī. 

8Mɛ̄ɛ̍ Chɛ̍hū o̍ wa̍ nyɛ̄ Mɛ̄lɛ̄ka̍ tūu̍ le̍ tōsāa̍ a̍ yu̍ŋgu̍ E̍ha̍bī wo̍ wo̍ tōsāa̍, mbo̍ bɔ̄ŋa᷅ŋ 
a̍ wānāā bɛ̍ndūa̍a̍ Chu̍dā, a̍ Āhāsa̍yā tōōŋgo̍o̍wa̍a̍ ndūa̍a̍, ā nda̍ a̍a̍ li̍i̍la̍ Āhāsa̍yā le̍ 
kɔ̄la̍ŋ E̍ha̍bī yīlɔ̄ɔ̍ wa̍. O̍ ko̍ŋ, nda̍ kpo̍u̍ mi̍ Chɛ̍hū di̍ū nda̍. 

9O̍ ko̍ŋ kɔ̍ɔ̍lī, mi̍ pūa̍a̍ Chɛ̍hū wa̍ ā cha᷄ŋ Āhāsa̍yā pi̍la̍ nūūvīa̍a̍, ma̍ kɔ̍ sa̍a̍lu᷄ŋ ndu̍ 
nāa̍ o̍ wa̍ ō vīāŋna᷄ŋ Sāme̍e̍līāā chi̍e̍e̍ wa̍. Ma̍ bīī ndu̍, ma̍ kūā a̍ ndu̍ nāa̍ Chɛ̍hū 
chu̍a̍, mi̍ Chɛ̍hū di̍ī ndu̍. Ndu̍yɛ̍ ma̍ chɔ̄ ndu̍ chɔ̄ lēbīɔ̍ɔ̍, kāni̍ fo̍ndōle̍, po̍ ma̍mā 
Māsā Bɛ̍ndōo̍ Chɛ̄hōsi̍a̍fa̍tī wo̍ o̍ wa̍ ni̍. Chɛ̄hōsi̍a̍fa̍tī ko̍ŋ yɛ̍, ndu̍ mbo̍ tōsā nyɛ̍ 
bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄llo̍. Ndu̍yɛ̍, a̍ te̍le̍ŋ ko̍ŋ, wānā o̍ wānā ve̍ o̍ yu̍ŋgu̍ 
Āhāsa̍yā wo̍ chōo̍, ō ndu̍ o̍o̍ ti̍ū ba̍ mbō mi̍i̍ŋgu̍ o̍ lēmāsā o̍ fōōfo̍ ndɔ̄ɔ̍ wo̍ le̍. 

A̍ Ātāla̍yā, Wānā La̍nɔ ̍ma̍sa̍ wa̍ Chu̍dā wo̍ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 11:1-3) 

10Mɛ̄ɛ̍ Ātāla̍yā, kālāa̍ Māsāa̍ Āhāsa̍yā o̍ tu̍e̍ī māā ā dīī Āhāsa̍yā po̍ ndɔ̍, wānā o̍ 
wāna̍ fu̍la̍ o̍ yu̍ŋgu̍ lēmāsāa̍ chōo̍ Chu̍dā, mbo̍ dīmī ma̍ dīū nda̍ kpo̍u̍. 

11Ndu̍yɛ̍ Māsāa̍ Chɛ̄ho̍lūām, o̍ vi᷅ wo̍ ndu̍ o̍o̍ nɔ̍ chūa̍a̍ dīōla̍ŋ āā Chɛ̄ho̍si̍ɛ̍bā. 
Chɛ̄ho̍si̍ɛ̍bā ko̍ŋ yɛ̄, pɔ̍nɔ̍ ndɔ̍ wa̍ Chɛ̄hōwa̍dā wānā so̍līāā lāsa̍lāa̍ ni̍. Bōōndi̍i̍ 
Ātāla̍yā o̍ wa̍ pūa̍a̍ Āhāsa̍yā wa̍ dīūwo̍ ve̍, mi̍ Chɛ̄ho̍si̍ɛ̍bā ko̍ŋ, ō sōlī Cho̍wa̍sī, po̍ 
Māsā Bɛ̍ndōo̍ Āhāsa̍yā wo̍ sɔ̍ɔ̍sɔ̍ɔ̍. Mbo̍ chūā ndu̍ lātūlu̍ a̍ chūa̍ wa̍ ndu̍ māndāa̍ 

wo̍, mbo̍ kūā a̍ nda̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ kɔ̍ vi̍ōŋ pōo̍mbɔ̄ɔ̍ ho̍ō o̍ lu̍mūi̍ 
mālɔ̄ɔ̍ ni᷄ŋ ndo̍ŋ. O̍ ko̍ŋ, mbo̍ chīīndīāā pōo̍mbɔ̄ɔ̍ ho̍ō, Ātāla̍yā o̍ di̍i̍ ndu̍ le̍. 

12Le̍ wɔ̄sīla̍ŋ lā ŋɔ᷄mpu᷅m, pōo̍mbɔ̄ɔ̍ ho̍ō wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ 
vīōŋnɔ᷄ŋndo̍ ni᷄ŋ. Ndu̍yɛ̍ Ātāla̍yā wa̍ ni᷅ŋ Māsā Bɛ̍ndōo̍ le̍ lɛ̄ŋnde̍ Chu̍dāle̍ŋ kpo̍u̍, a̍ 
te̍le̍ŋ ko̍ŋ ni̍. 

Ko̍lo̍ni̍kō Dii̍̍ŋ Ndɔ̄ɔ̍ 23 

A̍ mɛɛ̄ ̍nda̍ sīīŋgu̍u̍ Cho̍wa̍sī māsā bɛn̍dōo̍ le̍ Is̍ɔl̄ūɛī̄ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 11:4-16) 

1Mɛ̄ɛ̍ wɔ̄sīla̍ŋ lā hīōū lā ŋɔ᷄mpu᷅m o̍ ŋɔ᷄mmɛ̍ū wo̍, mi̍ Chɛ̄hōwa̍dā, wānā so̍līāā 
lāsa̍lāa̍, ō kɛ̄ɛ̄sīāā le̍ īsɔ̄ɔ̍ to̍sā. O̍ ko̍ŋ, mbo̍ yōōŋgū wānāa̍ wa̍ bōlīī pūa̍a̍ chɔ̄ūwa̍ 
wa̍, nda̍ yɔ̍nūŋ ni̍ māā, Āsālu̍i̍yā, po̍ Chɛ̄lo̍hām ndo̍, a̍ I̍si̍mɛ̄ɛ̄l, po̍ Chɛ̄hōha̍nāŋ ndo̍, 
a̍ Āsālu̍i̍yā pīlɔ̍ɔ̍, po̍ O̍bɛ̄ɛ̄ wo̍, a̍ Māāsɛ̍yā, po̍ Āda̍a̍yā wo̍, a̍ Īlīsi̍a̍fa̍tī, po̍ Si̍ki̍lī wo̍, 
nda̍ nda̍ā ma̍ yīī o̍ kālā ka̍lā. 

2O̍ ko̍ŋ kɔ̍ɔ̍lī, mi̍ pūa̍a̍ ha̍ā ā bālū o̍ lɛ̄ŋndē Chu̍dāle̍ŋ ni᷄ŋ kpo̍u̍, ma̍ chu̍u̍ŋgi̍a̍a̍ 
Li̍va̍īya̍ kpo̍u̍ Chūlu̍sɛ̄lɛ̄m chi̍e̍e̍, a̍ wa̍ o̍ chi̍o̍o̍ŋ Chu̍dā wa̍, lātūlu̍ a̍ bōlīī lāyu̍ŋgu̍e̍i̍ 
I̍sɔ̄lūɛ̄ī. 

3O̍ ko̍ŋ, wānāā nda̍ chūūŋgi̍a̍a̍ ka̍ŋ nda̍, nda̍ kpo̍u̍, ma̍ yīī kpe̍ma̍a̍ a̍ Cho̍wa̍sī, po̍ 
Māsā Bɛ̍ndōo̍ Āhāsa̍yā wo̍, o̍ chīɛ̍i̍ Mɛ̍lɛ̄ka̍a̍ ni᷄ŋ. O̍ ko̍ŋ, mi̍ Chɛ̄hōwa̍dā di̍mūl nda̍, 
āā, “Mi̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍e̍l sīndɛ̄ Dēēve̍ būŋgɛ̄i̍, māā māsāle̍ŋ I̍sɔ̄lūɛ̄ī lē wā 
ni̍ŋ o̍ yu̍ŋgu̍ ndɔ̄ɔ̍ chōo̍ le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ māsa̍ vi᷅ wo̍, po̍ ndɔ̄ɔ̍ cho̍ ho̍ō ni̍. Ndu̍ 
nɔ̍ ni̍ mbō sīmnu᷄ŋ māsāa̍ o̍ fōōfo̍ fi̍nyā ndɔ̄ɔ̍. 

4Ndu̍yɛ̍ nyɛ̄ nya̍ nɔ̄ le̍ tōsāa̍ wo̍ cho̍ ho̍ō ni̍. Nya̍ wānāā sōlīāā lāsa̍lāa̍, a̍ Li̍va̍īya̍, tē 
lā hīŋ le̍ wa̍llo̍ tōsāa̍ o̍ pāa̍le̍ pɛ̍ŋgīāāle̍ŋ chōo̍ pɛ̍, lā pīɔ̄ūvi̍āŋ ku̍ndāla̍ŋ sālā yāa̍, 
ku̍ndāa̍ ho̍ō ō si᷄m pɛ̍ le̍ dīō sāāsāa̍ māndāa̍, 

5ku̍ndāa̍ ho̍ō si᷄m le̍ chīɛ̄ī lēmāsāa̍ māndāa̍, ku̍ndāa̍ pīlɔ̍ɔ̍ ō si᷄m o̍ dīo̍ cho̍ o̍ Dīō 
Chīyīī Sāāsa̍ chīɛ̄īyo̍ wo̍. O̍ ko̍ŋ kɔ̍ɔ̍lī, mī wānāā tūa̍a̍ kpo̍u̍, mī nda̍ si̍m o̍ la̍ū cho̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍. 

6Wānā o̍ wānā che̍le̍ŋ o̍ nɔ̍ mbo̍ lūɛ̄ī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ te̍, mɛ̄ɛ̍ wānāa̍ 
sōlīāā lāsa̍lāa̍, a̍ Li̍va̍īya̍, a̍ nɔ̍ le̍ wa̍llo̍ tōsāa̍ o̍ pāa̍le̍ le̍ŋ nda̍. Nda̍ ko̍ni̍ nɔ̍ ni̍ mā 
lu̍ɛ̍i̍, kāni̍ fu̍u̍le̍, nda̍ chō ā dīāndāā. Kɛ̍, wānāā tūa̍a̍ ki̍nɛ̍i̍, ā ya᷄ŋ nyɛ᷅ Mɛ̄lɛ̄ka̍ 
Ya̍a̍wɛ̄ɛ̄ di̍mi̍ wo̍ nīla̍ŋ, mā lo̍ o̍ bɛ̍ɛ̄. 

7O̍ ko̍ŋ kɔ̍ɔ̍lī, mī Li̍va̍īya̍ ā bālu̍ māsā bɛ̍ndōo̍, a̍ wōlɔ̄ɔ̄lā chɔ̄ūla̍ŋ nda̍ o̍ lābā le̍ ndu̍ 
māndāa̍ bā o̍ bā o̍ wa̍ pɛ̍ kɔ̍la̍ŋ. Wānā o̍ wānā che᷅le̍ŋ ki̍ndi̍ le̍ lūɛ̄īyɔ̄ɔ̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ pɛ̍, ā dīi̍ ndu̍. Lā wa̍ a̍ māsā bɛ̍ndōo̍ lātu̍lu̍ bā o̍ bā o̍ kɔ̍.” 

8O̍ ko̍ŋ kɔ̍ɔ̍lī, mi̍ Li̍va̍īya̍, a̍ wāŋnda̍ Chu̍dā kpo̍u̍, a̍ to̍sā mɛ̄ɛ̍ Chɛ̄hōwa̍dā, wānā 
so̍līāā lāsa̍lāa̍ ō dīmu̍l nda̍ yɛ̍. Mi̍ wānā o̍ wānā hu᷅ŋ a̍ pūa̍a̍ ndāa̍ wa̍lla̍ kpo̍u̍, ā nda̍ 
a̍a̍ nɔ̍ le̍ wa̍llo̍ to̍sāa̍ o̍ pāa̍le̍ pɛ̍ŋgīāāle̍ŋ chōo̍ wa̍ ni̍, a̍ ā nda̍ a̍a̍ nɔ̍ le̍ pɛ̄ŋgīo̍o̍ o̍ 

pāa̍le̍ le̍ŋ chōo̍ wa̍. Ā nda̍ a̍a̍ nɔ̍ le̍ kɔ̄la̍ŋ pɛ̄ŋgīo̍o̍ wa̍ Chɛ̄hōwa̍dā o̍ chɛ̍l nda̍ mā 
kūɛ̄ le̍. 

9Ndu̍yɛ̍ ba̍lta̍ Dēēve̍ ndu̍ o̍o̍ sɔ̍ŋgā a̍ la̍ŋ nda̍ŋ ni̍, nyɛ̄lā kālā ka̍lāla̍ cho̍ māā bōo̍la̍ 
bɛ̍ndū le̍ pūa̍a̍ chɔ̄ūwa̍ māndāa̍ la̍ŋ, lā pɔ̄mbɔ̄ ni̍, lā bɛ̄ndū ni̍, mi̍ la̍ wā lā kɛ̄sīāā o̍ 
chīɛ̍i̍ Mɛ̍lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍ŋ ni̍, mi̍ Chɛ̄hōwa̍dā, wānā so̍līāā lāsa̍lāa̍, ō chūā 
la̍ŋ mbo̍ kē wānāa̍ wa̍ pūa̍a̍ chɔ̄ūwa̍ bōlle̍ wa̍. 

10O̍ ko̍ŋ kɔ̍ɔ̍lī, mbo̍ sīmī pūa̍a̍ o̍ fo̍ndāŋnda̍ŋ kpɛ̍ kpɛ̍ a̍ wōlɔ̄ɔ̄lā chɔ̄ūla̍ŋ o̍ lābā. Mi̍ 
ha̍ā kɔ̍ ba̍lū chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ kpɔ̍kɔ̍su̍, nāa̍ Cho̍wa̍sī o̍ wa̍ wa̍, mɛ̄ɛ̍ ha̍ā si᷄m 
o̍ chīɛ̄īyo̍ bā tōūwo̍, mi̍ ha̍ā sīm bā lūāŋndo̍, mi̍ ha̍ā bālū ma̍āŋndo̍ kpɔ̍kɔ̍su̍. 

11O̍ ko̍ŋ, mi̍ Chɛ̄hōwa̍dā ku̍ā mbo̍ kɔ̍ hu᷅ŋ a̍ Cho̍wa̍sī, po̍ Āhāsa̍yā wo̍. Mbo̍ chūā 
mɔ̍si̍l lēmāsāa̍ mbo̍ wōū ndu̍. O̍ ko̍ŋ kɔ̍ɔ̍lī, mbo̍ kē ndu̍ yāu̍ lāsāwa̍ Mɛ̄lɛ̄ka̍a̍. Ma̍ 
tālā ndu̍ chūɛ̄īya̍ŋ o̍ lēbōl, ma̍ sīīŋgūū ndu̍ Māsā Bɛ̍ndōo̍. Ma̍ dīmī chōo̍ cho̍o̍ āā, 
“Vi̍o̍u̍ na̍a̍ chōo̍ kɛ̍ndi̍a̍a̍ Māsā Bɛ̍ndōo̍ Cho̍wa̍sī.” 

12Mɛ̄ɛ̍ Ātāla̍yā, Wānā La̍nɔ̍ Ma̍sāa̍ ō tūēī kpo̍ōla̍ŋ, ma̍ wā māsā bɛ̍ndōo̍ sāŋgālāa̍, 
mbo̍ cha᷄ŋ mbo̍ kūā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, nāa̍ wāŋnda̍ wa̍ ka̍ŋ kpo̍ōla̍ŋ 
chūa̍a̍ wa̍. 

13Mɛ̄ɛ̍ o̍ fu̍u̍lu̍u̍, mbo̍ chā Cho̍wa̍sī īsīsi̍ o̍ sūŋgbu̍le̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
dīō le̍ŋ īkɛ̄i̍, nāa̍ māsāā bɛ̍ndūa̍a̍ ā sīm nda̍. Pūa̍a̍ chɔ̄ūwāā wa̍ Cho̍wa̍sī māndāa̍ 
wa̍, a̍ wānāā lābu̍lu̍a̍a̍ wa̍ ndu̍ īkɛ̄i̍ ya̍, a̍ wānāā bɛ̄ndūāā lēlɛ̄ŋnda̍ kpo̍u̍, ā wa̍ 
nya̍a̍lo̍o̍, ma̍ hūāŋ pu᷅tɛ̍nɛ̍i̍la̍ŋ mā sōlī cho̍ndo̍ŋ. Wānāa̍ wa̍ chōndo̍ŋ chīla̍ŋ, mā 
lūāā nyɛ̄m chāāŋ yɛ̍ yi̍ɔ̍ɔ̍ŋ nda̍, nda̍ wa̍ bɔ̄ŋa᷅ŋ kɔ̄l kɛ̄ndɔ̄ɔ̍ ho̍ō chīla̍ŋ ni̍. O̍ ko̍ŋ, mi̍ 
Māsāa̍ Ātāla̍yā sɛ̍ɛ̍sa᷄ŋ do᷅māa̍ lēkɔ̄ɔ̍, le̍ kɔ̄l ndɔ̄ ta̍mbɛ̍i̍yo̍ chɔ̄mndo̍ mbo̍ dīmī chōo̍ 
cho̍o̍ āā, “Ā yīi̍ ya̍ de̍fo̍o̍ fɔ̍!, Ā yīi̍ ya̍ de̍fo̍o̍!” 

14Chɛ̄hōwa̍dā, wānā so̍līāā lāsa̍lāa̍ ndu̍ o̍o̍ ye̍e̍ma̍ mī nda̍a̍ di̍ī Ātāla̍yā o̍ la̍ū ba̍lu̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ te̍. O̍ ko̍ŋ, mbo̍ dīmūl wānāa̍ wa̍ pūa̍a̍ chɔ̄ūwa̍ bōlle̍ 
wa̍ āā, “Lā bīi̍ ndu̍ mī lā sōli̍ ndu̍ pūa̍a̍ chɔ̄ūwa̍ tɛ̄ɛ̄ŋ mī lā kɔ̍ di̍ī ndu̍. Ndu̍yɛ̍ wānā 
o̍ wāna̍ ki̍ndi̍ le̍ ndu̍ chīīndīa̍a̍ pɛ̍, ndu̍ bɛ̍ɛ̍ lā dīi̍ ndu̍.” 

15O̍ ko̍ŋ, mi̍ pūa̍a̍ bīī Ātāla̍yā ma̍ sāsū ndu̍ ma̍ kūā a̍ ndu̍ o̍ chīɛ̄ī lēmāsāa̍, ma̍ kɔ̍ 
di̍ī ndu̍ o̍ Dīō Su̍a̍a̍ o̍ fo̍ndā lēmāsāa̍. 

A̍ mɛɛ̄ ̍Chɛh̄ōwa̍dā miŋ̍gi ̍wāŋnda̍ Chu̍dā o̍ nɛī ̍Mɛl̄ɛk̄a̍a̍ chōo̍ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 11:17-20) 

16Mi̍ Chɛ̄hōwa̍dā, wānā so̍līāā lāsa̍lāa̍ ō tōsā, ndu̍ ni̍, Māsā Bɛ̍ndōo̍ Cho̍wa̍sī ni̍, a̍ 
wāŋnda̍ ā pīli̍a̍a̍ kpo̍u̍, ma̍ yīī kpe̍ma̍a̍ a̍ Mɛ̄lɛ̄ka̍ māā ā chō wā wānāa̍ Mɛ̄lɛ̄ka̍ 
Ya̍a̍wɛ̄ɛ̄ wa̍. 

17O̍ ko̍ŋ kɔ̍ɔ̍lī, nda̍ kpo̍u̍ ma̍ cha᷄ŋ ma̍ kūā o̍ chīɛ̄ī nda̍ a̍a̍ so̍o̍lūū Bāāl wo̍ ni᷄ŋ, ma̍ 
pēsī pēsī ndu̍ ma̍ tɛ̄ɛ̄mbūū ndu̍ kpo̍u̍. Ma̍āŋndā nda̍ a̍a̍ so̍lī sa̍lāla̍ŋ lēchōo̍ o̍ Ba̍a̍l 
lo̍ la̍ŋ ni̍, nyɛ̄m nda̍ a̍a̍ so̍o̍lūū mu̍ŋ māā mɛ̄lɛ̄ka̍ā ndā wo̍ŋ ni̍, mu̍ŋ kpo̍u̍ ma̍ pēsī 
pēsī. O̍ ko̍ŋ kɔ̍ɔ̍lī, fi̍nyā ndu̍ o̍o̍ so̍lī sa̍lāla̍ŋ o̍ Ba̍a̍l lo̍ mā vēēlū ndu̍ āā Ma̍tāŋ ndo̍, 
ma̍ bīī ndu̍ ma̍ kɔ̍ di̍ī ndu̍ o̍ ma̍āŋndā lāŋ hɔ̄lndɔ̄. 

18Mi̍ Chɛ̄hōwa̍dā hɛ̍lī wānāā sōlīāā lāsa̍lāa̍, a̍ Li̍va̍īya̍, mbo̍ kɛ̄sī nda̍ chīɛ̍i̍ Mɛ̄lɛ̄ka̍a̍ 
chīla̍ŋ. Nda̍ nda̍ a̍a̍ nɔ̍ le̍ wa̍llo̍ tōsāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ni̍, mɛ̄ɛ̍ Māsā 
Bɛ̍ndōo̍ Dēēve̍ ō mɛ̍i̍ i̍ tūwāā yɛ̍. Nda̍ nda̍ a̍a̍ nɔ̍ le̍ sa̍lāla̍ŋ lōmɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ 
lo̍, mɛ̄ɛ̍ sāwāla̍ Mūu̍sē la̍ŋ lā dīmi̍ yɛ̍ ni̍. Ndu̍yɛ̍ nda̍ nda̍ a̍a̍ nɔ̍ vɛ̄lɛ̄ ni̍, mī nda̍ a̍a̍ 
wa̍ nyɛ̄ chāa̍ a̍ chōndo̍ŋ chīla̍ŋ mɛ̄ɛ̍ Dēēve̍ mɛ̄i̍ ī tūwāā yɛ̍. 

19O̍ ko̍ŋ kɔ̍ɔ̍lī, mbo̍ kɛ̄sī vɛ̄lɛ̄ wāŋnda̍ le̍ dīō sāāsa̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
māndāa̍, le̍ mā tōsa̍ māā wānā o̍ wāna̍ ve̍ o̍ di̍a̍ndāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l te̍, ō 
lu̍e̍ī lo̍ŋ te̍. 

20O̍ ko̍ŋ kɔ̍ɔ̍lī, ndu̍ ni̍, a̍ wānāa̍ wa̍ pūa̍a̍ chɔ̄ūwa̍ bōlle̍ wa̍, a̍ lāŋgba̍ā kālāā tɔ̍ɔ̍wa̍, 
a̍ māsāa̍ wa̍ wāŋnda̍ bōlle̍ wa̍, a̍ wānāā tūa̍a̍, ma̍ chūā Māsā Bɛ̍ndōo̍ Cho̍wa̍sī o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ kēī a̍ ndu̍ o̍ dīō sāāsāa̍ bā lūāŋndo̍, ma̍ kūā a̍ ndu̍ o̍ 
chīɛ̄ī ndɔ̍ lēmāsāa̍, ma̍ kɔ̍ kɛ̄sī ndu̍ o̍ kpe̍ŋgbe̍i̍ ndɔ̍ lēmāsāa̍ chōo̍. 

21O̍ ko̍ŋ kɔ̍ɔ̍lī, mi̍ wāŋnda̍ o̍ lɛ̄ŋndē Chu̍dāle̍ŋ ni᷄ŋ kpo̍u̍, a̍ dūāūnu᷄ŋ nya̍a̍le̍. Mɛ̄ɛ̍ 
nu̍a̍ā nda̍ dīī Ātāla̍yā ni̍. O̍ ko̍ŋ, mi̍ kɔ̄l nyūlōo̍ mīīŋgū Chūlu̍sɛ̄lɛ̄m chi̍e̍e̍. 

Ko̍lo̍ni̍kō Dii̍̍ŋ Ndɔ̄ɔ̍ 24 

A̍ mɛɛ̄ ̍Māsā Bɛn̍dōo̍ Cho̍wa̍sī o̍ bɛɛ̍n̍dia̍̍a̍ chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 12:1-16) 

1Cho̍wa̍sī wa̍ wɔ̄sīla̍ŋ lā ŋɔ᷄mmɛ̍ū mbo̍ sīmnu᷄ŋ Māsā Bɛ̍ndōo̍ Chu̍dā. Ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ be̍le̍-hi̍ɔ̍ɔ̍lu̍, chi̍e̍e̍ le̍bo᷅llo̍ le̍ lɛ̄ŋndē 
Chu̍dāle̍ŋ. Cho̍wa̍sī ko̍ŋ kāla̍ ndɔ̍ wa̍ Si̍bīāā ni̍, wānā wa̍ā Bīɛ̄ɛ̄si̍ɛ̍bā chi̍e̍e̍. 

2Ndu̍yɛ̍ mi̍ Cho̍wa̍sī o̍ to̍sā nyɛ̍ hi̍nī Mɛ̄lɛ̄ka̍ Ya̍a̍wɛ̄ɛ̄ kɔ̄llo̍, chɔ̍ŋ ha̍a̍a̍ a̍ pālɛ̍i̍ 
Chɛ̄hōwa̍dā wānā so̍līāā lāsa̍lāa̍ ō wa̍ īchāli̍ ve̍. 

3Ndu̍yɛ̍, mi̍ Chɛ̄hōwa̍dā o̍ pu̍u̍lūl Māsā Bɛ̍ndōo̍ Cho̍wa̍sī lāāndūa̍a̍ ā ŋīɔ̍ɔ̍ŋ. Mi̍ 
lāāndūāā kāŋ ā vīlūl Cho̍wa̍sī chūāūwa̍, pūa̍a̍ a̍ wāŋ lāāndūa̍a̍. 

4Mɛ̄ɛ̍ Cho̍wa̍sī o̍ to̍sa̍ māsāle̍ŋ le̍ te̍le̍ŋ ti᷄ŋ, mbo̍ kɛ̄ɛ̄sīāā le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ mīŋgīo̍o̍ bɛ̄ɛ̄ndi̍a̍a̍. 

5O̍ ko̍ŋ, mbo̍ vēēlū wānāā sōlīāā lāsa̍lāa̍, a̍ Li̍va̍īya̍ nāa̍ pi᷅lɛ̍, mbo̍ dīmūl nda̍ āā, “Lā 
bālu̍ o̍ chi̍o̍o̍ŋ Chu̍dā, mī lā kɔ̍ bi̍ī I̍sɔ̄lūɛ̍i̍ya̍ kpo̍u̍ pa̍a̍wāa̍ o̍ bā, le̍ mī ŋ̄ hu᷄ŋ mi̍ŋgī 
chīɛ̍i̍ Mɛ̄lɛ̄ka̍a̍ nyāa̍ bɛ̄ɛ̄ndīāā. Īwɔ̄sī o̍ īwɔ̄sī, nyɛ̄ sɔ̄lāā kōŋ ō nɔ̄ mbō bīīnu᷄ŋ. 
Ndu̍yɛ̍, lā kɛ̍sī ndi̍ lɛ̄ŋ te̍. Lā wa̍ yo̍ōna̍ a̍ ndi̍.” Kɛ̍ mi̍ Li̍va̍īya̍ ā tōsā ta̍ma̍la̍a̍ a̍ sūɛ̍i̍ 
he̍ī. 

6O̍ ko̍ŋ, mi̍ Cho̍wa̍sī vēēlū Chɛ̄hōwa̍dā, māsa̍ wānāā sōlīāā lāsa̍lāa̍ mbo̍ nyūnā ndu̍ 
āā, “Vɛ᷅ a̍ di̍mu̍l lɔ̍ Li̍va̍īya̍ mā hīŋ a̍ pāāwāla̍ nɔ̍ le̍ fūlāa̍ Chu̍dā a̍ Chūlu̍sɛ̄lɛ̄m nda̍ŋ 
te̍, pāāwālā Mūu̍sē, bu̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍ ō dīmi̍ sīndɛ̄ māā wāŋnda̍ I̍sɔ̄lūɛ̄ī a̍ 
nɔ̍ mā yɔ̄ŋgu̍, le̍ kpe̍ku̍la̍ŋ o̍ tɛ̍ndīi̍ chɔ᷅m māā Mɛ̄lɛ̄ka̍ Ya̍a̍wɛ̄ɛ̄ chō a̍ nya̍ la̍tu̍lu̍ wo̍ 
la̍ŋ?” 

7(Ndu̍yɛ̍ Ātāla̍yā, Wānā La̍nɔ̍ ma̍sā dɛ̍nɛ̍ wɔ̍ɔ̍ŋ wa̍ Chu̍dā wo̍, mi̍ wānāa̍ wa̍ ndu̍ 
kɔ̄ɔ̄lī wa̍ ā pīāl chīɛ̍i̍ Mɛ̄lɛ̄ka̍a̍, ma̍ lūɛ̄ī, ma̍ chɔ̄ɔ̄vīāā nyɛ̍m wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍ wo̍ŋ, ma̍ kūānu᷄ŋ a̍ mu̍ŋ le̍ Bāāl, mɛ̄lɛ̄ka̍ ndāa̍ sōōlūūwo̍.) 

8Mi̍ Māsā Bɛ̍ndōo̍ Cho̍wa̍sī o̍ di̍mu̍l Li̍va̍īya̍ le̍ mā tōōsi̍a̍a̍ kɔ̍fōo̍, mā kɛ̄si̍ ndu̍ o̍ 
bɛ̍ɛ̄, o̍ dīō sāāsāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. 

9O̍ ko̍ŋ kɔ̍ɔ̍lī, ma̍ yɔ̄ŋgū yōōŋgōo̍ Chu̍dā a̍ Chūlu̍sɛ̄lɛ̄m, le̍ mī wānā o̍ wānā o̍ hi᷅ŋ a̍ 
pāāwā ndɔ̍ɔ̍, ō Mūu̍sē, bu̍ɛ̍ī Mɛ̄lɛ̄ka̍ Ya̍a̍wɛ̄ɛ̄ wo̍ ō kīlu̍l sīndɛ̄ I̍sɔ̄lūɛ̍i̍ya̍ le̍ yɔ̄ŋgōo̍, 
te̍le̍ŋ nda̍ wa̍ o̍ po̍llo̍ ni᷄ŋ ndo̍. 

10O̍ ko̍ŋ, mi̍ wānāā bɛ̄ndūa̍a̍, a̍ wāŋnda̍ kpo̍u̍ a̍ du̍a̍u̍nu᷄ŋ nya̍a̍le̍, a̍ yōōŋgū nda̍ tūēī 
ko̍ŋ ndo̍, ma̍ hūŋ a̍ pāāwālā ndāla̍ŋ, ma̍ wo̍ū o̍ kɔ̍fū Cho̍wa̍sī to̍o̍si̍a̍a̍ ko̍ŋ ndo̍ ni᷄ŋ, 
ha̍a̍a̍ ma̍ chīī pāāwālā ndāla̍ŋ yɔ̄ŋgū. 

11Ndu̍yɛ̍ lēpāa̍ o̍ lēpāa̍, tē wāŋnda̍ nda̍ a̍a̍ chi̍i̍ pāāwāla̍ŋ yɔ̄ŋgū pɛ̍ mī kɔ̍fōo̍ pɛ̍, 
Li̍va̍īya̍ ā chūa̍ kɔ̍fū kōŋ ā kūɛ̄ a̍ ndu̍ o̍ wānāā bɛ̄ndūa̍a̍ cho̍ wa̍llo̍ māsa̍ bɛ̍ndōo̍ o̍ 
bā bɛ̄ŋgu̍ wa̍ lo̍. O̍ ko̍ŋ, mī wānā po̍o̍nyīa̍a̍, a̍ hɔ̄ltē māsa̍ wānāā sōlīāā lāsa̍lāa̍, mā 
pɛ̄i̍ kɔ̍fōo̍, mā mīŋgi̍ vɛ̄lɛ̄ ndu̍ kɛ̄sī o̍ fōōfo̍ o̍ wa̍ wo̍. Ā lo̍ tōsāa̍ le̍nde̍ lēpāa̍ o̍ lēpāa̍, 
ma̍ sɔ̄lā nyɛ̄ sɔ̄lāa̍ cha̍la̍ŋ. 

12O̍ ko̍ŋ kɔ̍ɔ̍lī, mi̍ māsā bɛ̍ndōo̍ nda̍ Chɛ̄hōwa̍dā, a̍ chu̍ā nyɛ̄ sɔ̄lāā kōŋ, mā yɔ̄ŋgu̍ 
wānāa̍ cho̍ wa̍li̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ bōlle̍ŋ nda̍. Ndu̍yɛ̍, mi̍ wānāa̍ kāŋ ā chūā 
wānāā wa̍lla̍, nda̍ yɔ̍nūŋ ni̍ māā, me̍si̍nɛ̄i̍ya̍, a̍ ka̍a̍pi̍ndɛ̄i̍ya̍, a̍ wānāa̍ to̍sā wa̍llo̍ a̍ 
chīli̍ŋndo̍ŋ, ndu̍yɛ̍ a̍ chīli̍ŋu̍ŋ būlɔ᷄ŋsīi̍yo̍ŋ nda̍, le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
mīŋgīo̍o̍ bɛ̄ɛ̄ndīa̍a̍. 

13Ndu̍yɛ̍ wānāā wa̍li̍a̍a̍ nda̍ chu̍a̍ ka̍ŋ le̍ chīɛ̍i̍ Mɛ̄lɛ̄ka̍a̍ mīŋgīo̍o̍ bɛ̄ɛ̄ndīa̍a̍ wa̍, ma̍ 
tōsā wa̍llo̍ ō kālā ka̍lā, ma̍ mi̍ŋgī chīɛ̄īyo̍ bɛ̄ɛ̄ndīāā ō kālā ka̍lā māā pāāndū. 

14Mɛ̄ɛ̍ chīɛ̄īyo̍ ō chūū bɛ̍ɛ̍ndīāā, mi̍ wānāā nda̍ yɔ̄ŋgu̍ nyɛ̄ sɔ̄lāa̍ le̍ wa̍llo̍ tōsāa̍ a̍ 
ndu̍ wa̍, ā chūā nyɛ̄ sɔ̄lāā tɔ̍ lo̍ wo̍, ma̍ yɔ̄ŋgū māsā bɛ̍ndōo̍ nda̍ Chɛ̄hōwa̍dā. Nyɛ̄ 
sɔ̄lāā kōŋ nda̍ sōli̍ŋ kpe̍ku̍ ni̍ ma̍ tōōsīāā nyɛ̄m lāāndo᷄ŋ le̍ kpe̍ku̍la̍ŋ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍, a̍ sa̍lālā lūāmāāla̍ŋ sōlīo̍o̍, ndu̍yɛ̍ ma̍ tōōsīāā vɛ̄lɛ̄ hɛ̄ŋgɛ̍i̍la̍ŋ le̍ nyɛ̄m 
chūŋ kɛ̄ndɔ᷄ŋ lōmɔ̄ɔ̍ lēni᷄ŋ, o̍ ko̍ŋ kɔ̍ɔ̍lī, ma̍ tōōsīāā vɛ̄lɛ̄ nyɛ̄ lāāndūŋ chēle̍ŋ a̍ 
ko̍o̍līi̍yo̍ŋ ndu̍yɛ̍ a̍ ka̍ni̍ŋ hu̍mbo᷄ŋ. O̍ ko̍ŋ kɔ̍ɔ̍lī, ma̍ hīāū lāchī a̍ sa̍lālā lūāmāāla̍ŋ 
sōlīo̍o̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ha̍a̍a̍, ha̍a̍a̍ a̍ te̍le̍ŋ Chɛ̄hōwa̍dā o̍ wa̍ yōōmū wo̍. 

A̍ mɛɛ̄ ̍wāŋnda̍ fāŋa̍ŋ o̍ nɛī ̍Chɛh̄ōwa̍dā wo̍ chōo̍ yɛ ̍o̍kɔɔ̄ ̄
15Mi̍ Chɛ̄hōwa̍dā o̍ yu̍wā ku̍ndɛ̄ɛ̄ bɛ̄ndū, mbo̍ fūūlūū wɔ̄sīla̍ŋ kɛ̄mɛ̄ a̍ be̍le̍-ya̍a̍ 
(130), mālāŋ o̍ wu᷅. 

16Mɛ̄ɛ̍ o̍ vi᷅, ma̍ chɔ̄ ndu̍ o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ, o̍ Māsāa̍ Dēēve̍ lo̍ chi̍e̍e̍. Kāni̍ 
fo̍ndōle̍, le̍ wa̍lta̍ kɛ̍ndɛ̄lā o̍ to̍sa̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, ndu̍yɛ̍ a̍ le̍ wa̍li̍ kɛ̍ndɛ̄ o̍ 
to̍sa̍ le̍ Mɛ̄lɛ̄ka̍, a̍ le̍ chīɛ̄ī Mɛ̄lɛ̄ka̍a̍ wo̍. 

17Kɛ̍, mɛ̄ɛ̍ Chɛ̄hōwa̍dā o̍ vi᷅, mi̍ wāŋ bɛ̄ndūa̍a̍ Chu̍dā a̍ hu᷅ŋ, ma̍ hu᷄ŋ si̍lā Māsā 
Bɛ̍ndōo̍ Cho̍wa̍sī, ndu̍yɛ̍ mbō ya᷄ŋ nīla̍ŋ o̍ nyɛ̄ nda̍ dīmu̍l ndu̍ wo̍. 

18O̍ ko̍ŋ, ma̍ māl kɔ̄la̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ fi̍nyāā ndāa̍, ma̍ mūli᷄ŋ 
A̍si̍ɛ̍lūā, a̍ mɛ̄lɛ̄ka̍a̍ chēle̍ŋnda̍ sōōlūūwo̍. Le̍ yɔ̄ŋ wɔ̄ɔ̍ŋ nda̍ tōsa̍ ko̍ŋ ndo̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ ta̍mbū kɔ̄l a̍ Chu̍dā, ndu̍yɛ̍ a̍ Chūlu̍sɛ̄lɛ̄m, mbo̍ tūsī nda̍ nyɛ̄ 
pālāa̍ chōo̍. 

19Kɛ̍ a̍ ko̍ŋ fa̍ū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍ām wānāa̍ su̍a̍ā le̍ Mɛ̄lɛ̄ka̍ wa̍, le̍ mā kɔ̍ si̍lā 
wāŋnda̍ ha̍ā, le̍ mā mīīŋgu̍ ndu̍ Mɛ̄lɛ̄ka̍ o̍ ībūŋ. Mi̍ wāŋnda̍ ha̍ā ā kɔ̍ si̍lā nda̍, kɛ̍ ā 
ye᷄ŋ wa̍nāa̍ su̍a̍ā le̍ Mɛ̄lɛ̄ka̍ wa̍ lānī le̍. 

20O̍ ko̍ŋ, mi̍ Nyi̍na̍ Mɛ̄lɛ̄ka̍a̍ tūāl Sɛ̄kāla̍yā kɔ̄ɔ̄lī, po̍ Chɛ̄hōwa̍dā wo̍, wānā so̍līāā 
lāsa̍lāa̍. Mbo̍ sīm wāŋnda̍ lāchī, mbo̍ dīmūl nda̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ di̍mi̍ āā, 
‘Vɛ᷅ mi̍ lā kɛ̄ɛ̄ sāwāla̍ nīla̍ŋ tōlɔ̄ɔ̍ kɔ̄ɔ̄lī? Nya̍ pi̍la̍ vēēlu̍ŋ nyɛ᷅ pālāa̍ chōo̍ ni̍, mi̍ lā 
tōsā lā sɔ̍lā dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̄ o̍ yōōmūlā nyāla̍ŋ ni᷄ŋ te̍. Lā lo̍ o̍ ko̍ŋ mi̍ lā 
kɛ̄ɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ le̍ mɛ̄lɛ̄ka̍ā chēle̍ŋnda̍ sōōlūūwo̍. Le̍ he̍ī, ya̍ bɛ̍ɛ̍ I̍ kɛ̍ɛ̍ nya̍.’ 
” 

21Kɛ̍ wāŋ bɛ̄ndūa̍a̍ Chu̍dā ni̍, Māsā Bɛ̍ndōo̍ Cho̍wa̍sī ni̍, ma̍ bīī ma̍ yīī Sɛ̄kāla̍yā 
de̍fo̍o̍. Mi̍ Māsā Bɛ̍ndōo̍ Cho̍wa̍sī o̍ di̍mūl wāŋnda̍ ma̍ vīī vīī Sɛ̄kāla̍yā a̍ pōūta̍ŋ o̍ 
la̍u̍ ba̍lu̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ma̍ dīī ndu̍. 

22Māsāa̍ Cho̍wa̍sī o̍ lo̍o̍nu̍ŋ kɛ̍ndɛ̄i̍ Chɛ̄hōwa̍dā, fi̍nyāa̍ Sɛ̄kāla̍yā o̍ to̍sa̍l ndu̍ ve̍ le̍. 
Mbo̍ tōsā ma̍ dīī Sɛ̄kāla̍yā. Lɔ̍ɔ̍ pa̍ mi̍ Sɛ̄kāla̍yā o̍ ma̍lnu᷄ŋ kɔ᷅l, mbo̍ dīmī āā, “Nyɛ̄ 
nya̍ chō ya̍ ho̍ō tōsāllo̍ wo̍, nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgūl nya̍ māa̍ ko̍ŋ fɔ̍.” 

A̍ mɛɛ̄l̄u̍la̍ māsāle̍ Māsāa̍ Cho̍wa̍sī le̍ŋ o̍kɔɔ̄ ̄
23O̍ wɔ̄sī kōŋ mɛ̄ɛ̄lu̍la̍ŋ, mi̍ pūa̍a̍ chɔ̄ūwa̍ Si̍i̍līāā a̍ hu̍ŋ de᷅l lɛ̄ŋndē Chu̍dāle̍ŋ chōo̍, 
ma̍ fūūlūū Chūlu̍sɛ̄lɛ̄m chi̍e̍e̍. Wāŋ bɛ̄ndūa̍a̍ wa̍ lo̍ŋ nda̍ kpo̍u̍, ma̍ dīū nda̍. Ma̍ 
mūli᷄ŋ ma̍ pūŋgā nyɛ̄m nda᷄ŋ, ma̍ kūānu᷄ŋ a̍ mu̍ŋ kpo̍u̍ o̍ māsā bɛ̍ndu̍ wa̍ 
Dāma̍si̍kɔ̍ɔ̄ wo̍ lo̍. 

24Mi̍ chē bɛ̍ɛ̍, pūa̍a̍ chɔ̄ūwāa̍ fu̍la̍ ka̍ŋ Si̍i̍līāā wa̍ ā ve̍ a̍ bɔ̍ɔ̍ le̍ ni̍, kɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sā ma̍ yām pūa̍a̍ chɔ̄ūwa̍ Chu̍dā, a̍ wa̍ sɛ̍lɛ̍ bɛ̍ndōo̍ wa̍. Kāni̍ fo̍ndōle̍, 
le̍ mɛ̄ɛ̍ nda̍ ma᷄l Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāa̍ ma̍ mūli᷄ŋ nyɛ᷅m chēle̍ŋndo̍ŋ 
sōōlūūwo̍ mā mɛ̄lɛ̄ka̍a̍ ndā yɛ̍. O̍ ko̍ŋ, mi̍ nyɛ̄ pālāā bɛ̄ndōo̍ ō tūāl Māsā Bɛ̍ndōo̍ 
Cho̍wa̍sī chōo̍. 

25Ndu̍yɛ̍ mi̍ pūa̍a̍ chɔ̄ūwa̍ Si̍i̍līāā a̍ yɔ̍ŋūl Māsāa̍ Cho̍wa̍sī yɔ̄ŋūllo̍ pīla̍, ma̍ mɛ̄ī ndu̍ 
ō yɔ̄ŋūlāā le̍nde̍ ma̍ mīīŋgu᷄ŋ. Mɛ̄ɛ̍ nda̍ mīīŋgu᷄ŋ, mi̍ wānāa̍ wa̍ ndu̍ wa̍llo̍ o̍ bā 
bɛ̄ŋgu̍ wa̍, ā yīī ndu̍ de̍fo̍o̍, ma̍ dīī ndu̍ o̍ ndu̍ lo̍ kpēlē, fo̍ndōle̍, le̍ mɛ̄ɛ̍ o̍ di̍ī po̍ 
Chɛ̄hōwa̍dā, wānā so̍līāā lāsa̍lāa̍ yɛ̍. Mɛ̄ɛ̍ o̍ vi᷅, ma̍ chɔ̄ ndu̍ o̍ Māsāa̍ Dēēve̍ lo̍ chi̍e̍e̍. 
Kɛ̍ ā chɔ̍ ndu̍ o̍ sɛ̄i̍ nda̍ būūlū lēmāsāa̍ ni᷄ŋ te̍. 

26(Wānā a̍a̍ yi̍i̍ ndu̍ ka̍ŋ de̍fo̍o̍ wa̍, nda̍ cho̍ ha̍ā ni̍. Sa̍ba̍dī, a̍ Chɛ̄hōsa̍ba̍dī. Sa̍ba̍dī 
yɛ̍, kāla̍ ndɔ̍ wa̍ Si̍mi̍a̍a̍tī ni̍, chūā wāā lɛ̄ŋndē A̍mɔ᷅nde̍ŋ. Chɛ̄hōsa̍ba̍dī yɛ̍, ndu̍ kāla̍ 
ndɔ̍ wa̍ Sīmi̍lu̍i̍tī ni̍, chūā wāā lɛ̄ŋndē Mo̍wa̍bīle̍ŋ.) 

27Nyɛ̄ o̍ nyɛ̍ yɔ̍nu̍ŋ a̍ Cho̍wa̍sī pūa̍a̍ ndūāā, ndu̍yɛ̍ a̍ yōōŋgūla̍ Mɛ̄lɛ̄ka̍la̍ di̍mi̍ŋ a̍ 
ndu̍ o̍kɔ̄ɔ̄ la̍ŋ, o̍ ko̍ŋ kɔ̍ɔ̍lī, a̍ mɛ̄ɛ̍ o̍ mi̍ŋgi̍ chīɛ̍i̍ Mɛ̄lɛ̄ka̍a̍ bɛ̄ɛ̄ndīāā yɛ̍, mu̍ŋ kpo̍u̍ ŋ̄ 

chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ o̍kɔ̄ɔ̄ wo̍ ni᷄ŋ. Ndu̍yɛ̍ mɛ̄ɛ̍ 
Cho̍wa̍sī o̍ vi᷅, mi̍ Āmāsi̍yā po̍ ndɔ̄, o̍ mīīŋgū māsāa̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 25 

Sɔɔ̄ŋ̍ yɔn̍u̍ŋ o̍ māsāle̍ Āmāsiy̍āle̍ŋ bɛŋ̄gu̍ wo̍ŋ 
(Māsāā Bɛ̍ndūāā Di̍i̍ŋ Ndūa̍a̍ 14:2-6) 

1Āmāsi̍yā wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ Ma̍sā Bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ bi̍di̍i̍ŋ a̍ lā ŋɔ̄ma̍hīɔ̍ɔ̍lu̍, chi̍e̍e̍ 
le̍bo᷅llo̍ le̍ lɛ̄ŋndē Chu̍dāle̍ŋ. Āmāsi̍yā yɛ̍, kāla̍ ndɔ̍ wa̍ Chɛ̄hōwa̍dīŋ, wānā wa̍ā 
Chūlu̍sɛ̄lɛ̄m chi̍e̍e̍ ni̍. 

2Mi̍ chē bɛ̍ɛ̍ mi̍ Āmāsi̍yā ndu̍ o̍o̍ tu̍si᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mbo̍ tōsā nyɛ᷄ hi̍nī 
Mɛ̍lɛ̄ka̍ kɔ̄l lo̍ wo̍ ni̍, kɛ̍ ō chɛ᷄l mbō yɔ̄ŋgu̍ŋ a̍ kɔ̄l ndɔ̄ɔ̍ kpo̍u̍ mbō wa̍ sa̍kpō Mɛ̄lɛ̄ka̍ 
o̍ hɔ̄l te̍. 

3Ndu̍yɛ̍ dīmīo̍o̍ nu̍a̍ā mi̍ Āmāsi̍yā si̍mnu᷄ŋ māsā bɛ̍ndōo̍, mi̍ māsāle̍ ndɔ̄le̍ŋ lē sɔ̄lā 
kpāāyāa̍, wānāā nda̍ a̍a̍ yi̍ī fi̍nyā ndɔ̍ de̍fo̍o̍ ma̍ dīī ndu̍ wa̍, ndu̍yɛ̍ ma̍ wā ni᷅ŋ ndu̍ 
A̍māsa̍yā wa̍llo̍ o̍ bā bɛ̄ŋgu̍ wa̍, mbo̍ dīū nda̍. 

4Kɛ̍, Māsāa̍ Āmāsi̍yā o̍ di̍u̍ chu̍a̍u̍wāā ndāa̍ le̍. Kāni̍ fo̍ndōle̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ o̍ sāwāla̍ o̍ ke̍ Mūu̍sē la̍ŋ ni᷄ŋ ni̍, āā, “Fi̍nyāa̍ ā nɔ̍ mā sɔ̄la̍ pīɔ̍mndo̍ le̍ sūɛ̍i̍ 
wɔ̍ɔ̍ŋ chūāūwāā ndāa̍ ā tōsa̍ ve̍ le̍. Kɛ̄lɛ̄ŋgāāle̍ mi̍ chūāūwa̍ ā sɔ̄la̍ pīɔ̍mndo̍ le̍ sūɛ̍i̍ 
wɔ̍ɔ̍ŋ fi̍nyāā ndāa̍ ā tōsa̍ ve̍. Wāna̍ to̍sā su̍ɛ̍i̍ wɔ̍ɔ̍ŋnde̍ wo̍, ndu̍ nɔ̍ ni̍ mbō sɔ̍lā 
pīɔ̍mndo̍ le̍ sūɛ̍i̍ wɔ̍ɔ̍ŋīī o̍ to̍sa̍ ve̍.” 

5Mi̍ Māsāa̍ Āmāsi̍yā o̍ chu̍u̍ŋgīāā pūa̍a̍ kpo̍u̍ nāa̍ pi᷅lɛ̍, fūlāa̍ o̍ yu̍ŋgu̍ Chu̍dā wo̍ 
chōo̍ a̍ yu̍ŋgu̍ Bɛ̍ŋnja̍mīŋ ndo̍, mbo̍ pīɔ̄ū nda̍ a̍ ku̍ndāla̍ŋ, mɛ̄ɛ̍ nda̍ fūla̍ o̍ yu̍ŋgu̍la̍ 
ndāla̍ŋ chōo̍ yɛ̍. Ndu̍yɛ̍ mbo̍ hɛ̄lī pūa̍a̍ mbo̍ kɛ̄sī nda̍ wāa̍la̍ŋ a̍ kɛ̄mɛ̄la̍ŋ bōlle̍. Pūa̍a̍ 
o̍ chu̍u̍ŋgi̍a̍a̍ ka̍ŋ nda̍, ā wa̍ wāa̍la̍ŋ kɛ̄mɔ̄ɔ̍ lē yāa̍ (300,000), a̍ wa̍ chɔ̍ŋ wɔ̍sīla̍ŋ 
bi̍di̍i̍ŋ mbo̍ hīāū lāchī wa̍, a̍ wa̍ ā bɛ̄ndāā le̍ chɔ̄ūwo̍, le̍ sɔ̍ŋgāa̍ a̍ ba̍lta̍ŋ, ndu̍yɛ̍ a̍ 
nyɛ̄lā pūa̍a̍ chɔ̄ūwa̍ bīī o̍ lābā māā bōo̍la̍ bɛ̍ndū le̍ nda̍ māndāa̍ la̍ŋ nda̍. 

6O̍ ko̍ŋ kɔ̍ɔ̍lī, mbo̍ kɔ̍ pi̍o̍ndū vɛ̄lɛ̄ so̍vɛ̄i̍ya̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, wāa̍la̍ŋ kɛ̄mɛ̄ 
(100,000) le̍ ndu̍ chɔ̄ūwo̍ mālāa̍, ndu̍yɛ̍ mbo̍ pāāwā nda̍ a̍ ka̍ni̍ŋ hu̍mbo᷄ŋ pa᷅ŋnda̍ŋ 
wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ ŋūɛ̍ɛ̍nu̍ (7, 500). 

7Kɛ̍, mi̍ wāna̍ su̍a̍ā le̍ Mɛ̄lɛ̄ka̍ wo̍ ō pūm, ō kūā nāa̍ Māsā Bɛ̍ndōo̍ Āmāsi̍yā chu̍ā 
mbo̍ dīmūl ndu̍ āā, “Māsāa̍, chu̍ā so̍vɛ̄i̍ya̍ I̍sɔ̍lūɛ̄ī mā kūɛ̄ a̍ nda̍ le̍ nu̍m sɔ̍ŋgɔ̄ɔ̍ 
mālāa̍ le̍. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ so̍vɛ̄i̍ya̍ I̍sɔ̄lūɛ̍i̍ kɔ̄ɔ̄lī le̍, ndu̍yɛ̍ wānā 
o̍ wa̍nā fu̍la̍ o̍ yu̍ŋgu̍ E̍fi̍lūēmndo̍ chōo̍, Mɛ̄lɛ̄ka̍ cho̍ nda̍ kɔ̄ɔ̄lī le̍. 

8Kɛ̍ tē a̍ yi̍ya̍ŋ pɛ̍, māā tē ā kūɛ̄ a̍ so̍vɛ̄i̍ya̍a̍ kāŋ pɛ̍, ā chō kpāāyāa̍ sɔ̄lā, mā yēm, 
Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ cho̍ tōsā ni̍ mī ya̍a̍mɔ̍ɔ̍wa̍a̍ nu̍mnda̍ ā yēm nu̍m. 
Kāni̍ fo̍ndōle̍, Mɛ̄lɛ̄ka̍ nɔ̄ kpāāyāa̍ mbō tōsa̍ mā yēm, ɔ̄ɔ̄ mbō tōsa̍ mā yēm nu̍m 
ni̍.” 

9O̍ ko̍ŋ kɔ̍ɔ̍lī, mi̍ Māsāa̍ Āmāsi̍yā o̍ mu̍lūl wāna̍ su̍a̍ā ko̍ŋ le̍ Mɛ̄lɛ̄ka̍ wo̍ āā, “Kɛ̄, I̍ 
yɔ̍ŋgu̍ ni᷅ŋ nyɛ̄ sɔ̄lāa̍, ka̍ni̍ŋ hu̍mbo᷄ŋ pa᷅ŋnda̍ŋ wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ le̍ 
ŋūɛ̍ɛ̍nu̍ (7,500), le̍ so̍vɛ̄i̍ya̍ I̍sɔ̄lūɛ̍i̍ pīōndɔ̄ɔ̍. Mī vɛ̄ɛ̍nɛ̍ na̍a̍ ŋ̄ yɔ᷄ŋ yɛ̄ ni᷅ŋ a̍ nyɛ̄ sɔ̄lāā 
ya̍ I̍ pi̍si̍ wo̍?” Mi̍ wāna̍ su̍a̍ā ko̍ŋ le̍ Mɛ̄lɛ̄ka̍ wo̍ ō mūlūl ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ 
nɔ̍lā mbo̍ mīŋgi̍ nu̍m nyɛ̄ sɔ̄lāā kōŋ o̍ bā, mbō hīōū bɛ̍ɛ̍ nyɛ᷅ ŋ̄ pīsi̍ wo̍.” 

10Mɛ̄ɛ̍ Āmāsi̍yā tu̍e̍ī le̍nde̍, mbo̍ mīŋgī pūa̍a̍ o̍ pe̍ndū ka̍ŋ E̍fi̍lūēm nda̍, mbo̍ dīmūl 
nda̍ le̍ mā mīīŋgu̍ o̍ lā nda̍ lo̍. O̍ ko̍ŋ, mi̍ pūa̍a̍ ha̍ā ā tāmbū kɔ̄l, ma̍ dūāūnu᷄ŋ tu̍mbe̍ 
ta̍u̍ ta̍u̍ a̍ wāŋnda̍ Chu̍dā. Ndu̍yɛ̍ ma̍ mīīŋgū a̍ tu̍mbo̍o̍ ō kālā ka̍lā. 

11O̍ ko̍ŋ, mi̍ Māsāa̍ Āmāsi̍yā o̍ si̍mūl kɔ̄llo̍ mbo̍ chūā so̍vɛ̄i̍ya̍a̍ ndūa̍a̍ ma̍ kūā o̍ 
Lɛ̄ŋndē Dɛ̍ŋgbɛ̍le̍ Īhɛ᷄lte̍ŋ. Ma̍ kɔ᷄ chi᷅ŋa̍la᷅ŋ so̍vɛ̄i̍ya̍ I̍dɔ̄m, ndu̍yɛ̍ ma̍ dīū nda̍ 
wāa̍la̍ŋ tɔ̍ (10,000). 

12O̍ ko̍ŋ kɔ̍ɔ̍lī, mi̍ so̍vɛ̄i̍ya̍ Chu̍dā a̍ bi̍ī vɛ̄lɛ̄ pūa̍a̍ chɔ̄ūwa̍ ha̍ā wāa̍la̍ŋ tɔ̍ (10,000), 
yo̍o̍mū. Ma̍ hēl a̍ nda̍ o̍ pōū vīlɛ̄īyo̍ tūllo̍ pɔ̍, ma̍ nyīīndūū nda̍ o̍ pōū kōŋ chōo̍, ō 
nda̍ nyīndū ko̍, ō dēl, ō sɛ̄ŋi̍ŋ fa̍sa᷄ŋ. 

13Kɛ̍ so̍vɛ̄i̍ya̍a̍ Āmāsi̍yā o̍ mi̍ŋgi̍ ka̍ŋ o̍ lānda̍ lo̍, ō chɛ᷄l nda̍ mā kūɛ̄, ma̍ kɔ̍ ma̍lā ndu̍ 
sɔ̍ŋgɔ̄ɔ̍ le̍ wa̍, ma̍ kɔ̍ dēl chi̍ɔ̍ɔ̍ŋ Chu̍dā chōo̍ a̍ sɔ̍ŋgɔ̄ɔ̍, chɔ̍ŋ Sāme̍e̍līāā mbo̍ kɔ̍ bi̍ī 
a̍ Bɛ̄tī Ho̍lɔ̄ŋ. Ma̍ dīū wāŋnda̍ wāa̍la̍ŋ lā yāa̍ (3,000) o̍ chi̍e̍e̍ŋ mu̍ŋ ni᷄ŋ. Ndu̍yɛ̍ ma̍ 
pūŋgā nyɛ̄m nda᷄ŋ ta̍u̍ ta̍u̍, ma̍ kūānu᷄ŋ a̍ mu̍ŋ. 

14Mɛ̄ɛ̍ Āmāsi̍yā o̍ kɔ̍ di̍ū wāŋnda̍ I̍dɔ̄m mbo̍ wā mīīŋgōo̍, mbo̍ chūā nyɛ̄m wāŋnda̍ 
I̍dɔ̄m nda̍ a̍a̍ so̍o̍lūū māā mɛ̄lɛ̄ka̍a̍ ndā wo̍ŋ, mbo̍ kūānu᷄ŋ a̍ nda̍. Mbo̍ kɔ̍ si̍mī la̍ŋ 
mbō sōōlūū mu̍ŋ māā mɛ̄lɛ̄ka̍ā ndɔ̄, ndu̍yɛ̍ mbō sōlī sa̍lāla̍ŋ o̍ mu̍ŋ lo̍. 

15Le̍ sūɛ̍i̍ Māsā Bɛ̄ndōo̍ Āmāsi̍yā o̍ to̍sa̍ ke̍ŋ nde̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ 
tu̍mbe̍ a̍ ndu̍. Mbo̍ vīām wāna̍ su̍a̍ā le̍ Mɛ̄lɛ̄ka̍ wo̍ nāa̍ ndu̍ chu̍a̍, mbo̍ nyūna̍ ndu̍ 
āā, “Le̍ yɛ̄ɛ̍nɛ̍ ŋ̄ chō yɛ̄ nyɛ̄m chēle̍ŋ wāŋnda̍ ā sōōlūū māā mɛ̄lɛ̄ka̍ā ndā wo̍ŋ 
sōōlūūwo̍, nyɛ̍m de̍ma̍ mu̍ŋ le̍ wānāā ndāa̍ chīīndīa̍a̍ nu̍m o̍ bā wo̍ŋ?” 

16Kɛ̍ mɛ̄ɛ̍ wāna̍ su̍a̍ā ko̍ŋ le̍ Mɛ̄lɛ̄ka̍ wo̍ ō wa̍ Māsāa̍ Āmāsi̍yā yōōŋgōo̍ ho̍ō 
dīmūllo̍, mi̍ Māsāa̍ Āmāsi̍yā o̍ ki̍a̍lū ndu̍ o̍ sōndō. Mbo̍ nyūnā ndu̍ āā, “Te̍le̍ŋ 
kūɛ̍ɛ̍nɛ̍ na̍a̍ ŋ̄ sīīŋgu̍u̍ yɛ̄ nu̍m wānā si̍lāa̍ le̍ māsāa̍? Me̍i̍ ya̍ o̍ lānī, yɔ̄ŋi̍ ya̍ I̍ di̍i̍ 
nu̍m.” O̍ ko̍ŋ, mi̍ wāna̍ su̍a̍ā le̍ Mɛ̄lɛ̄ka̍ wo̍ ō mēī. Kɛ̍ mbo̍ dīmūl māsāa̍ āā, “I̍ si̍nā 
ni᷅ŋ māā Mɛ̄lɛ̄ka̍ ō kɛ̄ɛ̄si̍a̍a̍ le̍ nu̍m tɛ̄ɛ̄mbūūwo̍, kāni̍ fo̍ndōle̍, le̍ sɔ̄ɔ̍ŋ ŋ̄ tōsa̍ mu᷅ŋ 
ki̍nɛ̍i̍ ndu̍yɛ̍ ma̍ kɛ̄ɛ̄ le̍ ya̍ nīla̍ŋ yāŋɔ̄ɔ̍ wo̍ŋ.” 

A̍ chɔu̍̄ yɔn̍u̍ŋ Is̍ɔl̄ūɛī̄yo̍ o̍kɔɔ̄̄ 
(Māsāā Bɛ̍ndūāā Di̍i̍ŋ Ndūa̍a̍ 14:8-20) 

17O̍ ko̍ŋ kɔ̍ɔ̍lī, mi̍ Āmāsi̍yā, māsā bɛ̍ndōo̍ le̍ Chu̍dā, nda̍ wānāā ndūāā si̍lāa̍ ā 
kɛ̄ɛ̄sīāā le̍ mā kɔ̍ de᷅l I̍sɔ̍lūɛ̄ī chōo̍ a̍ sɔ̍ŋgɔ̄ɔ̍. O̍ ko̍ŋ, mbo̍ vīām ki̍i̍la̍a̍ nāa̍ Chɛ̄hōwa̍sī 
chu̍a̍ māsāa̍ le̍ I̍sɔ̄lūɛ̄ī, po̍ Chɛ̄hōwa̍ha̍sī wo̍. Mbo̍ dīmūl ndu̍ āā, “Hu̍ŋ mī ŋ̄ hu᷄ŋ 
to̍fa᷄ŋ a̍ sɔ̍ŋgɔ̄ɔ̍.” Ndu̍yɛ̍ Chɛ̄hōwa̍sī ko̍ŋ yɛ̍, fi̍nyā ndɔ̄ ma̍mā wa̍ Chɛ̍hū ni̍. 

18Mi̍ Chɛ̄hōwa̍sī, māsāa̍ le̍ I̍sɔ̍lūɛ̄ī, lo᷅ o̍ ko̍ŋ mbo̍ di̍mūl Āmāsi̍yā, tālo̍o̍ āā, “Yɔ̄ɔ̍ŋ 
Le̍ba̍nɔ̄ŋ chɛ̍ŋ ni̍, mi̍ ŋ̄ vīām ki̍i̍la̍a̍ nāa̍ yɔ̄m si̍dāā wo̍ Le̍ba̍nɔ̄ŋ chūā. Mi̍ ŋ̄ dīmūl 

yɔ̄m si̍dāā wo̍ āā, ‘I̍ ye̍e̍ma̍ mā ke̍ yā chūā nūmndo̍, mā cha᷄l nda̍ po̍ nūu̍ o̍ nɔ̄ɔ̍ ni᷄ŋ.’ 
Mi̍ ī yɔ̄nu᷄ŋ, vīsīo̍o̍ lo̍ hīōūwɔ̄ɔ̍, mbo̍ kēī o̍ yɔ̄ɔ̍ŋ mu᷅ŋ chōo̍, mbo̍ mīŋgī mu̍ŋ lɛ̄ŋ 
mɛ̍mɛ̍. 

19Māsāa̍ Āmāsi̍yā, le̍ mɛ̄ɛ̍ ŋ̄ yēm wāŋnda̍ I̍dɔ̄m yɛ̍, nyɛ̄ ko̍ŋ ŋ̄ chō hēēlɔ᷄ŋndo̍ ni̍, 
ma̍ wā yōŋgāa̍ kīōlɔ̄ɔ̍. Kɛ̍ mī dīmu̍l nu̍m, ō bɛ̄ndā mā cha̍lnu̍ŋ o̍ nūmndo̍ chi̍e̍e̍. Kɛ̍ 
tē ā yɛ̄ɛ̄ a̍ ya̍ pɛ̍, nūm ni̍, wāŋnda̍ Chu̍dā ni̍, lā chō dɛ̍nɛ̍ pa̍lāa̍ sɔ̍lā.” 

20Kɛ̍ Māsāa̍ Āmāsi̍yā o̍ ye̍ŋ ndu̍ lānī le̍. Ndu̍yɛ̍ hɛ̄na̍ŋ Mɛ̄lɛ̄ka̍a̍ kpe̍e̍kpe̍i̍ wa̍ ko̍ŋ 
ni̍ le̍ mī ya̍a̍mɔ̍ɔ̍wa̍ nda̍ a̍a̍ ye᷅m Āmāsi̍yā. Kāni̍ fo̍ndōle̍, le̍ mɛ̄ɛ̍ o̍ wa̍ nyɛ̄m o̍ chɛ̍ŋ 
I̍dɔ̄m ndo̍ŋ sōōlūūwo̍ māā mɛ̄lɛ̄ka̍a̍ ndɔ̄ yɛ̍. 

21O̍ ko̍ŋ, mi̍ Māsāa̍ Chɛ̄hōwa̍sī, māsāa̍ le̍ I̍sɔ̍lūɛ̄ī, o̍ chu̍ā so̍vɛ̄i̍ya̍a̍ ndūa̍a̍ ma̍ kūā 
Bɛ̄tī Si̍a̍mɛ̍sī chi̍e̍e̍, o̍ lɛ̄ŋndē Chu̍dāle̍ŋ ni᷄ŋ, ma̍ kɔ̍ chi᷅ŋa̍la᷅ŋ Āmāsi̍yā nda̍ pūa̍a̍ 
ndūa̍a̍ chɔ̄ūwa̍ a̍ sɔ̍ŋgɔ̄ɔ̍. 

22Ndu̍yɛ̍ mi̍ I̍sɔ̄lūɛ̍i̍ya̍ ā yām Āmāsi̍yā, nda̍ wāŋnda̍ Chu̍dā. O̍ ko̍ŋ, mi̍ wāŋnda̍ 
Chu̍dā a̍ nya̍a̍nu᷄ŋ, mi̍ wānā o̍ wānā o̍ mi̍i̍ŋgū o̍ ndu̍lo̍ chi̍e̍e̍. 

23Ndu̍yɛ̍ mi̍ Chɛ̄hōwa̍sī, Māsā Bɛ̍ndōo̍ le̍ I̍sɔ̄lūɛ̄ī, o̍ bi̍ī Āmāsi̍yā, Bɛ̄tī Si̍a̍mɛ̍sī chi̍e̍e̍ 
mbo̍ kūā a̍ ndu̍ Chūlu̍sɛ̄lɛ̄m chi̍e̍e̍. Ndu̍yɛ̍ Āmāsi̍yā ko̍ŋ yɛ̄, fi̍nyā ndɔ̍ wa̍ Cho̍wa̍sī, 
po̍ Āhāsa̍yā wo̍ ni̍. O̍ ko̍ŋ kɔ̍ɔ̍lī, Chɛ̄hōwa̍sī nda̍ pūa̍a̍ ndūa̍a̍ ā kɔ̍ de᷅l vɛ̄lɛ̄ 
Chūlu̍sɛ̄lɛ̄m chōo̍, ma̍ pīāl sāāsa̍ ba̍lu̍ chi̍o̍o̍ wo̍, chɔ̍ŋ o̍ dīō sāāsāa̍ E̍fi̍lūēm, mbo̍ 
kūā o̍ dīō sāāsā Sɔ̍ŋgi̍o̍o̍. Fo̍ndāŋ nda̍ pɛ̄l ko̍ŋ ndo̍ ō wa̍ bānde̍i̍ nɛ̄īyo̍ kɛ̄mɔ̄ɔ̍ lē 
ŋɔ᷄mpu᷅m (600). 

24O̍ ko̍ŋ kɔ̍ɔ̍lī, nyɛ̄ o̍ nyɛ̄ o̍ wa̍ ō kɛ̄sīo̍o̍ o̍ chīɛ̍i̍ Mɛ̄lɛ̄ka̍a̍, mi̍ Ōbɛ̄ɛ̄ I̍dɔ̄m o̍ wa᷅ ndu̍ 
māndāa̍, ko̍o̍līi̍ŋ wa̍ lo̍ŋ ndo̍ŋ ni̍, ka̍ni̍ŋ hu̍mbo᷄ŋ ni̍, a̍ nyɛ̄m lāāndu᷄ŋ wa̍ o̍ chīɛ̍i̍ 
Mɛ̄lɛ̄ka̍a̍ wo̍ŋ, ma̍ kūēndī mu̍ŋ kpo̍u̍, lātūlu̍ a̍ nyɛ̄m sɔ̄la᷄ŋ wa̍ o̍ chīɛ̍i̍ lēmāsāa̍ ni᷄ŋ 
ndo̍ŋ, ma̍ kūānu᷄ŋ a̍ mu̍ŋ. Ndu̍yɛ̍, ma̍ bīī Ōbɛ̄ɛ̄ I̍dɔ̄m, a̍ wāŋnda̍ ā ti᷄ŋ, ma̍ kūānu᷄ŋ a̍ 
nda̍ o̍ bīyɔ̄ɔ̍ ni᷄ŋ Sāme̍e̍līāā. 

25Mɛ̄ɛ̍ Chɛ̄hōwa̍sī, māsāa̍ le̍ I̍sɔ̄lūɛ̄ī, po̍ Chɛ̄hōwa̍ha̍sī wo̍, ō vī, mi̍ Āmāsi̍yā, o̍ wa̍ 
māsāa̍ Chu̍dā wo̍, ō hīāū lāchī a̍ wāa̍ o̍ māsāa̍ le̍ Chu̍dā, le̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍. 

26Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Āmāsi̍yā le̍ŋ bɛ̄ŋgu̍ wo̍ŋ ki̍nɛ̍i̍, chɔ̍ŋ o̍ māsāle̍ 
ndɔ̄le̍ŋ kāndɔ᷄ŋndo̍ ha̍a̍a̍, mbo̍ fūūlūū o̍ mɛ̄ɛ̄lu̍la̍ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ 
yāu̍ sɔ̄ɔ̍ŋ pa̍a̍ndu̍ cho̍ a̍ māsāā bɛ̍ndūa̍a̍ Chu̍dā a̍ I̍sɔ̍lūɛ̄ī o̍kɔ̄ɔ̄ wo̍ ni᷄ŋ. 

27Chɔ̍ŋ a̍ te̍le̍ŋ Āmāsi̍yā o̍ ma̍l Mɛ̄lɛ̄ka̍ Ya̍a̍wɛ̄ɛ̍ wo̍, mi̍ wāŋnda̍ yīī ndu̍ de̍fo̍o̍ 
Chūlu̍sɛ̄lɛ̄m chi̍e̍e̍, le̍ ndu̍ dīyɔ̄ɔ̍. O̍ ko̍ŋ, mbo̍ nyāānu᷄ŋ La̍ki̍sī chi̍e̍e̍. Kɛ̍ mi̍ 
ya̍a̍mɔ̍ɔ̍wa̍a̍ ndūa̍a̍ ā tūāl ndu̍ kɔ̄ɔ̄lī lo̍ŋ, ma̍ kɔ̍ bi̍i̍ ndu̍, ma̍ dīī ndu̍. 

28Ma̍ chūā ndu̍ ō vīlɛ̍i̍yo̍ ma̍ kūā a̍ ndu̍ o̍ so̍o̍ cho̍o̍ Chūlu̍sɛ̄lɛ̄m. Ma̍ kɔ̍ chɔ᷅ ndu̍ o̍ 
Māsāa̍ Dēēve̍ lo̍ chi̍e̍e̍, o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ. 

Ko̍lo̍ni̍kō Dii̍̍ŋ Ndɔ̄ɔ̍ 26 

A̍ nyɛ ̍yɔn̍u̍ŋ o̍ māsāle̍ Yūsa̍yā le̍ŋ bɛŋ̄gu̍ wo̍ o̍kɔɔ̄ ̄

(Māsāā Bɛ̍ndūāā Di̍i̍ŋ Ndūa̍a̍ 14:21, 22; 15:1-7) 

1Mi̍ wāŋnda̍ Chu̍dā kpo̍u̍ a̍ chɛ̍la᷅ŋ ma̍ sīīŋ̄gūū Yūsa̍yā Māsā o̍ fōōfo̍ Āmāsi̍yā fi̍nyā 
ndɔ̄ wo̍. Yūsa̍yā wa̍ wɔ̄sīla̍ŋ tɔ̍ a̍ lā ŋɔ᷄mpu᷅m mbo̍ sīmnu᷄ŋ ma̍sā bɛ̍ndōo̍ le̍ lɛ̄ŋndē 
Chu̍dāle̍ŋ. 

2Mɛ̄ɛ̍ Māsāa̍ Āmāsi̍yā o̍ vi᷅, mi̍ Yūsa̍yā po̍ ndɔ̄ o̍ ko̍ma̍ mi̍ŋgī Ɛ̍la̍tī chi̍e̍e̍ bi̍yɔ̄ɔ̄ 
ya̍a̍mɔ̍ɔ̍wa̍ o̍ bā, ndu̍yɛ̍ mbo̍ mīŋgī ndu̍ tāŋgūl, mbo̍ mīŋgī ndu̍ Chu̍dā chōo̍. 

3Yūsa̍yā wa̍ wɔ̄sīla̍ŋ tɔ̍ a̍ lā ŋɔ᷄mpu᷅m, mbo̍ sīmnu᷄ŋ māsāa̍ Chu̍dā. Ndu̍yɛ̍ mbo̍ tōsā 
māsāle̍ŋ Chūlu̍sɛ̄lɛ̄m le̍ wɔ̄sīla̍ŋ be̍le̍-ŋu̍ɛ̍ɛ̍nu̍ a̍ lā tīɔ̍ɔ̍ŋ (52), chi̍e̍e̍ le̍bo᷅llo̍ le̍ 
lɛ̄ŋndē Chu̍dāle̍ŋ. Yūsa̍yā ko̍ŋ, kāla̍ ndɔ̍ wa̍ Chɛ̄kōli̍yā ni̍, wānā wa̍ā Chūlu̍sɛ̄lɛ̄m 
chi̍e̍e̍. 

4Ndu̍yɛ̍, Yūsa̍yā wa̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mɛ̄ɛ̍ Āmāsi̍yā fi̍nyā ndɔ̄ o̍ wa̍ 
sa̍kpō, mbo̍ tōsā nyɛ᷄ hi̍nī Mɛ̍lɛ̄ka̍ kɔ̄llo̍ yɛ̍. 

5Mi̍ Yūsa̍yā o̍ hi̍a̍ū lāchī a̍ wāa̍ sa̍kpō Mɛ̄lɛ̄ka̍ o̍ hɔ̄l ha̍a̍a̍ a̍ te̍le̍ŋ Sɛ̄kāla̍yā o̍ wa̍ 
yōōmū wo̍. Ndu̍yɛ̍ Sɛ̄kāla̍yā ndu̍ o̍o̍ si̍la̍ ndu̍ ni̍ mbo̍ nɔ̄ sīōōŋīi̍ Mɛ̄lɛ̄kɛ̍i̍. Ndu̍yɛ̍ a̍ 
te̍le̍ŋ Yūsa̍yā o̍ wa̍ sa̍kpō Mɛ̄lɛ̄ka̍ o̍ hɔ̄l lo̍, mi̍ Mɛ̄lɛ̄ka̍ dūāū ndu̍ sa̍lā o̍ māsāle̍ 
ndɔ̄le̍ŋ ni᷄ŋ. 

6O̍ ko̍ŋ kɔ̍ɔ̍lī, mi̍ Yūsa̍yā o̍ kɔ̍ de᷅l Fīli̍i̍tīāŋnda̍ chōo̍ a̍ sɔ̍ŋgɔ̄ɔ̍. Mbo̍ tɛ̄ɛ̄mbūū sāāsāla̍ 
ba̍lu̍ Ka̍tī, a̍ Cha̍mi̍nīā, a̍ A̍si̍dɔ̍dī la̍ŋ. Ndu̍yɛ̍ mbo̍ tāŋgūl chi̍o̍o̍ŋ o̍ būŋgɛ̄ī A̍si̍dɔ̍dīve̍ 
ni᷄ŋ, a̍ o̍ fo̍ndāŋndā chēle̍ŋ Fīli̍i̍tīāā. 

7Mi̍ Mɛ̄lɛ̄ka̍ mālā ndu̍ mbo̍ yām Fīli̍i̍tīāŋnda̍, a̍ Ālu̍a̍būi̍ya̍a̍ wa̍ īchāli̍ Kɔ̍bāāl chi̍e̍e̍ 
wa̍. Ndu̍yɛ̍ mbo̍ yām vɛ̄lɛ̄ Mɛ̍yu̍na̍i̍tīi̍ya̍. 

8Ndu̍yɛ̍ mi̍ A̍mɔ᷅na̍i̍tīi̍ya̍ wā pāāwāla̍ŋ mālɔ̄ɔ̍ Yūsa̍yā o̍ bā, ndu̍yɛ̍ mbo̍ sīmnu᷄ŋ 
wāna̍ kpāāyā, mi̍ tɔ̍ɔ̍ ndɔ̄ɔ̍ ō tīū ha̍a̍a̍, mbo̍ fūūlūū o̍ pɛ̄ŋgu̍la̍ŋ a̍ lɛ̄ŋndē I̍chi̍pīle̍ŋ. 

9O̍ ko̍ŋ kɔ̍ɔ̍lī, mi̍ Yūsa̍yā o̍ ta̍ŋgūl chīɛ̄īlā tɔ̍ɔ̍ma̍la̍ŋ Chūlu̍sɛ̄lɛ̄m, o̍ dīō Sāāsa̍ 
Sɔ̍ŋgi̍o̍o̍, a̍ o̍ Dīō Dɛ̍ŋgbɔ̍ɔ̍, a̍ nāa̍ sāāsāa̍ ō tūndu᷄ŋ nda̍, ndu̍yɛ̍ mbo̍ bɛ̄ɛ̄ndīāā la̍ŋ ō 
ka̍lā ka̍lā. 

10O̍ ko̍ŋ kɔ̍ɔ̍lī, mbo̍ tāŋgūl vɛ̄lɛ̄ chīɛ̄īlā vīlɛ̄īla̍ŋ o̍ lɛ̄ŋndē po̍lte̍ŋ ni᷄ŋ. Ndu̍yɛ̍ mbo̍ 
tūāū so̍o̍ŋnda̍ŋ le̍ mɛ̄ŋnda̍ŋ kɛ̄sīo̍o̍ lēni᷄ŋ, o̍ pēmbo᷄ŋ bɛ̄ŋgu̍, a̍ o̍ fo̍ndāŋndā 
wa̍kpāla̍ŋ, kāni̍ fo̍ndōle̍, ndu̍ o̍o̍ nɔ̍ chɔ̄lūa̍a̍ ta̍u̍ ta̍u̍ o̍ fo̍ndāŋnda̍ŋ nda᷅ŋ. Ndu̍yɛ̍, 
mɛ̄ɛ̍ ndu̍ o̍o̍ ka̍a̍lā wa̍li̍ yōndōo̍ yɛ̍, ndu̍ o̍o̍ nɔ̍ wānāā wa̍lla̍ o̍ chīɔ̄ɔ̄ŋ ndɔ̄ɔ̍ŋ ni᷄ŋ, a̍ 
o̍ kpe̍le̍la̍ ndɔ̄la̍ mākīle̍pīi̍la̍ŋ ni᷄ŋ, o̍ lɛ̄ŋndē ŋ̄pēmbūle̍ŋ, a̍ o̍ lɛ̄ŋndē kɛ̄ndɛ̄lē 
tɔ̄lɔ̄ɔ̄la̍ŋ lā nāŋ nde̍ŋ. 

11O̍ ko̍ŋ kɔ̍ɔ̍lī, Yūsa̍yā ndu̍ o̍o̍ nɔ̍ pūa̍a̍ chɔ̄ūwa̍, ā nda̍ a̍a̍ wa̍ ā bɛ̄ɛ̄ndīāā le̍ sɔ̍ŋgɔ̄ɔ̍ 
wa̍. Mi̍ Chɛ̍yɛ̄ɛ̄, wānā po̍o̍nyīa̍a̍, nda̍ Māāsɛ̍yā wānāa̍ bɛ̄ndūa̍a̍ Māsāa̍ Yūsa̍yā wa̍ 
ō pīlɛ̍, ma̍ chɔ᷅m pūa̍a̍ chɔ̄ūwa̍ ha̍ā a̍ ku̍ndāla̍ŋ kpɛ̍ kpɛ̍. Ndu̍yɛ̍ pūa̍a̍ ŋi̍ɔ̍ɔ̍ŋnda̍ ha̍ā 
yɛ̍, Hānāni̍yā o̍ bā bɛ̄ŋgu̍ nda̍ wa̍ wa̍llo̍ ni̍. Hānāni̍yā ko̍ŋ yɛ̍, wānāa̍ wa̍ pūa̍a̍ 
chɔ̄ūwāa̍ Māsā Bɛ̍ndōo̍ Yūsa̍yā wa̍ ō bōlle̍ŋ nda̍, ndu̍ wa̍ ō pīlɛ̍. 

12Wānāā bɛ̄ndūa̍a̍ wa̍ pūa̍a̍ chɔ̄ūwa̍ bōlle̍ o̍ yu̍ŋgu̍la̍ ndāla̍ŋ chōo̍ wa̍, ā wa̍ fa̍ū fa̍ū, 
wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ᷄mpu᷅m (2,600). 

13Pūa̍a̍ ha̍ā o̍ bā bɛ̄ŋgu̍, nda̍ a̍a̍ nɔ̍ so̍vɛ̄i̍ya̍ wāa̍la̍ŋ kɛ̄mɔ̄ɔ̍ lēyāa̍ a̍ lā ŋɔ᷄mmɛ̍ū, a̍ 
kɛ̄mɔ̄ɔ̍ lē ŋūɛ̍ɛ̍nu̍ (307,500). Ndu̍yɛ̍ so̍vɛ̄i̍ya̍ ha̍ā, ā wa̍ ā bɛ̄ɛ̄ndīa̍ŋ le̍ te̍le̍ŋ o̍ te̍le̍ŋ, 
le̍ mī nda̍ a̍a̍ sɔ̄ŋga̍ a̍ ya̍a̍mɔ̍ɔ̍wa̍a̍ māsā bɛ̍ndōo̍. 

14O̍ ko̍ŋ, mi̍ Māsāa̍ Yūsa̍yā o̍ to̍o̍sīāl so̍vɛ̄i̍ya̍ ha̍a̍, nyɛ̄m chɔ̄ūwo̍ŋ, mu̍ŋ yɔ̍nūŋ ni̍ 
māā, nyɛ̄m so̍vɛ̄i̍ya̍ ā bīī o̍ lābā māā bo̍o̍la̍ bɛ̍ndū le̍ nda̍ māndāa̍ o̍ chɔ̄ūwo̍ la̍ŋ, a̍ 
ba̍lta̍ŋ, a̍ mɔ̍si̍lta̍ chɔ̄ūla̍ŋ, a̍ dōmāla̍ chɔ̄ūla̍ŋ, a̍ chīɔ̄ūla̍ŋ, a̍ pōūta̍ŋ le̍ wōūwo̍ o̍ 
fa̍ānda̍la̍ŋ ni᷄ŋ. 

15Mi̍ pūa̍a̍ cha̍ā nyɔ̍ɔ̍ŋ tōōsīa̍a̍ a̍ lā bā wa̍ ā tōōsīāā māāsi̍i̍la̍ŋ Chūlu̍sɛ̄lɛ̄m chi̍e̍e̍, 
ma̍ kɛ̄sī la̍ŋ o̍ chīɛ̄īlā vīlɛ̄ī la̍ŋ chōo̍, a̍ o̍ sɔ̍ŋgi̍la̍ŋ Chūlu̍sɛ̄lɛ̄m, le̍ chīŋu̍a̍ŋ wūūwo̍ a̍ 
pōūtā bɛ̄ndūla̍ŋ. Ndu̍yɛ̍, mi̍ tɔ̍ɔ̍ Yūsa̍yā wo̍ ō kūā a̍ tīūwo̍ kɛ̍ kɛ̍. Ndu̍yɛ̍ mbo̍ 
sīmnu᷄ŋ wa᷅na̍ kpāāyā bɛ̄ndū bɛ̍ndū, kāni̍ fo̍ndōle̍, Mɛ̄lɛ̄ka̍ wa̍ ndu̍ mālāa̍. 

Mɛl̄ɛk̄a̍ tūsi ̍Yūsa̍yā dɛn̍ɛ ̍pa̍lāa̍ chōo̍ le̍ yōŋga̍ o̍ to̍sa̍ wo̍ 
16Mɛ̄ɛ̍ Māsāa̍ Yūsa̍yā o̍ si̍mnu᷄ŋ māsa̍ kpāāyā bɛ̍ndū, mbo̍ lūɛ̄ī yōŋgāa̍. Ndu̍yɛ̍ mi̍ 
yōŋga̍ ndɔ̄ ko̍ŋ ō tɛ̄ɛ̄mbūū ndu̍. Kāni̍ mbo̍ sōlī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ dīōm. 
Mi̍ ndu̍ pi̍la̍ lu̍ɛ̍ī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ mbo̍ wā nyɛ̄m chūŋ kɛ̄ndɔ᷄ŋ lōmɔ̄ɔ̍ 
o̍ ma̍āŋ nda̍ a̍a̍ lu̍ām nyɛ᷅m chūŋ kɛ̄ndɔ᷄ŋ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ chōo̍. 

17Kɛ̍, mi̍ Āsālu̍i̍yā, wānā so̍līāā lāsa̍lāa̍, so̍lī sa̍lāa̍ o̍ Mɛ̄lɛ̄ka̍ lo̍ wo̍, lātūlu̍ a̍ wānāā 
sōlīāā lāsa̍lāa̍ chēle̍ŋ ŋ̄wāŋ be̍le̍-ŋɔ̍ma̍a̍ (80), ā nda̍ a̍a̍ nɔ̍ kɔ̄ltā sīmūlāā la̍ŋ nda̍, 
ma̍ lūɛ̄ī Māsā Bɛ̍ndōo̍ kɔ̄ɔ̄lī, chīɛ̍i̍ Mɛ̄lɛ̄ka̍a̍ ni᷄ŋ, 

18ma̍ sīmūl ndu̍, ma̍ dīmūl āā, “Yūsa̍yā, Ō cho̍ nu᷅m te̍ nɔ̍ mā lōm nyɛ̄m chūŋ 
kɛ̄ndɔ᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ le̍. Wānāā sōlīāā lāsa̍lāa̍ a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ 
wa̍, nda̍ sɔ̍la̍ dīndīo̍o̍ Mɛ̄lɛ̄ka̍ o̍ hɔ̄l le̍ kpe̍ku̍ ko̍ŋ tōsāa̍ ni̍. Le̍la̍ŋ, fu̍la̍ o̍ fo̍ndāŋ 
dīāndāa̍ ho̍ō mā kūɛ̄. Ndu̍yɛ̍ le̍ sūɛ̍i̍ wɔ̍ɔ̍ŋ ŋ̄ tōsa̍ he̍ī ve̍, Māsānɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ 
o̍ nɔ̍ lɛ̍ lēbɛ̄ɛ̄ o̍ lēbɛ̄ɛ̄ le̍ nūm te̍.” 

19O̍ ko̍ŋ, mi̍ Yūsa̍yā o̍ du̍a̍u̍nu᷄ŋ tu̍mbe̍ a̍ wānāā sōlīāā lāsa̍lāā kāŋ, le̍ dīōmndā nda̍ 
dīmu̍l ndu̍ la̍ŋ. Ō wa̍ īsīsi̍ o̍ chīɛ̍i̍ Mɛ̄lɛ̄ka̍a̍ ni᷄ŋ, a̍ tɛ̄ŋgɛ̍ lēyīŋ nda̍ mɛ̄ndūl yīŋnde̍ŋ 
le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ wo̍ o̍ bā. Le̍ tu̍mbe̍ o̍ dɔ̍u̍nu᷄ŋ ko̍ŋ a̍ wānāā sōlīāā 
lāsa̍lāa̍ wo̍, mi̍ Mɛ̄lɛ̄ka̍ tōsā mi̍ nāā wɔ̄ɔ̍ŋ pūm ō fūlā ndu̍ o̍ ītēndu̍ nāa̍ o̍ wa̍ īsīsi̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍, wānāā sōlīāā lāsa̍lāa̍ o̍ hɔ̄l, o̍ ma̍āŋ nda̍ lūām 
nyɛ̄m chūŋ kɛ̄ndɔ᷄ŋ ndo̍ īkɛ̄i̍. 

20O̍ ko̍ŋ kɔ̍ɔ̍lī, mi̍ Āsālu̍i̍yā, māsa̍ wānāā sōlīāā lāsa̍lāa̍, a̍ wānāā sōlīāā lāsa̍lāa̍ ā 
pīli̍a̍a̍, ā nūā ndu̍ ma̍ sīnā māā nāā wɔ̄ɔ̍ŋ pūm ō de᷄l ndu̍ o̍ ītēndu̍. Ma̍ dīmūl ndu̍ 
le̍ mbō kēle̍ŋa̍ fūla̍, ndu̍yɛ̍ mi̍ ndu̍ pi̍la̍ ke̍lēŋā fūlā o̍ bɛ̍ɛ̄ chɔ̍chɔ̍. Kāni̍ fo̍ndōle̍, mi̍ 
ndu̍ pi̍la̍ si̍nā māā Mɛ̄lɛ̄ka̍ Ya̍a̍wɛ̄ɛ̄ o̍ tu̍sī ndu̍ dɛ̍nɛ̍ pa̍lāa̍ chōo̍. 

21Ndu̍yɛ̍, mi̍ Māsā Bɛ̍ndōo̍ Yūsa̍yā o̍ lo᷅ a̍ nāā wɔ̄ɔ̍ŋ kōŋ ndu̍ o̍ ītēndu̍ ha̍a̍a̍, mbo̍ 
sɔ̄lā pīɔ̍mndo̍. Le̍ nāā wɔ̄ɔ̍ŋ kōŋ, o̍ chīɛ̄ī chēle̍ŋ o̍ chīɛ̄ī chēle̍ŋ ni᷄ŋ o̍ wa̍ ni᷅ŋ ni̍, nda̍ 

a̍a̍ chɛ᷅l lɛ̍ ndu̍ mī ndu̍ o̍o̍ ku̍ɛ̄ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ te̍. Cho̍tām po̍ ndɔ̍ 
ndu̍ wa̍ ni᷅ŋ chīɛ̄ī lēmāsāa̍ bōlle̍ŋ ni̍, a̍ sɔ̄ɔ̍ŋ lēlɛ̄ŋndo̍ŋ. 

22Sɔ̄ɔ̍ŋ tɔ᷅ŋ yɔ̍nu̍ŋ o̍ māsāle̍ Yūsa̍yā le̍ŋ bɛ̄ŋgu̍ wo̍ŋ ki̍nɛ̍i̍, chɔ̍ŋ o̍ kāndɔ᷄ŋndo̍ ha̍a̍a̍ 
mbo̍ kūā o̍ mɛ̄ɛ̄lu̍la̍ŋ, mi̍ Āīsa̍yā wāna̍ su̍a̍ā le̍ Mɛ̄lɛ̄ka̍ wo̍, po̍ E̍mɔ̍ɔ̍sī wo̍, ō 
pōōnyīāā mu̍ŋ o̍ yāu̍ cho̍o̍. 

23O̍ ko̍ŋ, mi̍ Yūsa̍yā wu᷅, ma̍ chɔ̄ ndu̍ o̍ fo̍ndāŋ nda̍ chɔ̄ ma̍sāā bɛ̍ndūa̍a̍ wo̍ īkɛ̄i̍, 
fo̍nda̍ wa̍ vɛ̄lɛ̄ le̍ māsāā bɛ̍ndūa̍a̍ wo̍. Le̍ nāā wɔ̄ɔ̍ŋ wa̍ ndu̍ ko̍ŋ ndo̍, ā chɔ̍ ndu̍ o̍ 
sɛ̄i̍ nda̍ yu̍ŋgu̍ lēmāsāa̍ ni᷄ŋ te̍. O̍ ko̍ŋ kɔ̍ɔ̍lī, mi̍ Cho̍tām po̍ ndɔ̄ mīīŋgū māsā 
bɛ̍ndōo̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 27 

A̍ sɔɔ̄ŋ̍ yɔn̍u̍ŋ o̍ māsāle̍ Cho̍tām nde̍ŋ bɛŋ̄gu̍ wo̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 15:32-38) 

1Cho̍tām wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍, mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ tɔ̍ a̍ lā ŋɔ᷄mpu᷅m, chi̍e̍e̍ le̍bo᷅llo̍ le̍ lɛ̄ŋndē 
Chu̍dāle̍ŋ. Cho̍tām ko̍ŋ yɛ̄, kāla̍ ndɔ̍ wa̍ Chɛ̄lu̍sīā, chu̍ā Sa̍dɔ̍kī wo̍ ni̍. 

2Ndu̍yɛ̍, mbo̍ tōsā nyɛ̍ wa̍ ō kɛ̄ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lo̍, mɛ̄ɛ̍ Yūsa̍yā fi̍nyā ndɔ̄, 
o̍ wa̍ wānā kɛ̍ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l lɛ̍. Kɛ̍ ndu̍ ndu̍ to̍sa̍ yɔ̍ŋ wɔ̄ɔ̍ŋ māā Yūsa̍yā 
fi̍nyā ndɔ̄ o̍ lu̍ɛ̍ī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ wo̍ 
le̍. Kɛ̍ a̍ ko̍ŋ kpo̍u̍, wāŋnda̍ wa̍ hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍. 

3O̍ ko̍ŋ kɔ̍ɔ̍lī, mbo̍ tāŋgūl dīo̍ wa̍ bā lūāŋndo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍. Ndu̍yɛ̍, 
mbo̍ tāŋgūl vɛ̄lɛ̄ sāāsāa̍ O̍fɛ̄ɛ̄. 

4O̍ ko̍ŋ kɔ̍ɔ̍lī, mbo̍ tāŋgūl vɛ̄lɛ̄ chi̍o̍o̍ŋ o̍ lɛ̄ŋndē ŋ̄pēmbūle̍ŋ Chu̍dā. Mbo̍ tāŋgūl vɛ̄lɛ̄ 
chīɛ̄īlā vīlɛ̄īla̍ŋ, a̍ chi̍e̍e̍ŋ o̍ bɛ̍ɛ̍ndi̍a̍a̍ a̍ sāāsāla̍ ka̍lā ka̍lā la̍ŋ ndo̍ŋ, o̍ būndɛ̍la̍ 
ŋ̄pēmbūla̍ŋ Chu̍dā. 

5Ō wa̍ a̍ te̍le̍ŋ pi᷅lɛ̍, mi̍ Cho̍tām sɔ̄ŋgā a̍ māsā bɛ̍ndū A̍mɔ̍lu̍a̍i̍tīi̍ya̍, nda̍ pūa̍a̍ ndūa̍a̍ 
chɔ̄ūwa̍ mbo̍ yām ndu̍. O̍ ko̍ŋ, mbo̍ kīndīlā A̍mɔ᷅na̍i̍tīi̍ya̍ le̍ mā wa̍ ndu̍ pāāwāa̍ 
mālɔ̄ɔ̍ o̍ bā, le̍ wɔ̄sīo̍o̍ŋ ŋ̄gāa̍. Īwɔ̄sī o̍ īwɔ̄sī, pāāwā nda̍ a̍a̍ nɔ̍ le̍ ndu̍ mālɔ̄ɔ̍ o̍ ba̍ 
wo̍, ō wa̍ ka̍ni̍ŋ hu̍mbo᷄ŋ pa᷅ŋnda̍ŋ wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ lē ŋu̍ɛ̍ɛ̍nu̍ (7,500), 
a̍ wi̍tīi̍yo̍ŋ bu̍sɛ̄la̍ŋ wāa̍la̍ŋ be̍le̍-ŋu̍ɛ̍ɛ̍nu̍ (50,000), a̍ ba̍a̍līi̍yo̍ŋ bu̍sɛ̄la̍ŋ wāa̍la̍ŋ 
be̍le̍-ŋu̍ɛ̍ɛ̍nu̍ (50,000). 

6Ndu̍yɛ̍ mi̍ Cho̍tām si̍mnu᷄ŋ wāna̍ kpāāyā bɛ̍ndu̍, kāni̍ fo̍ndōle̍, ō wa̍ sa̍kpō, 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ o̍ hɔ̄l. 

7O̍ ko̍ŋ kɔ̍ɔ̍lī, sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Cho̍tām nde̍ŋ bɛ̄ŋgu̍ wo̍ŋ ki̍nɛ̍i̍, 
chɔ̄ūlā o̍ to̍sa̍ la̍ŋ ni̍, a̍ ka̍ālā ndɔ̄la̍ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ cho̍ a̍ Māsāā 
Bɛ̍ndūa̍a̍ I̍sɔ̍lūɛ̄ī, a̍ Chu̍dā o̍kɔ̄ɔ̄ wo̍ ni᷄ŋ. 

8Cho̍tām wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ tɔ̍ a̍ lā ŋɔ᷄mpu᷅m chi̍e̍e̍ le̍bo᷅llo̍ le̍ lɛ̄ŋndē 
Chu̍dāle̍ŋ. 

9O̍ ko̍ŋ kɔ̍ɔ̍lī, mi̍ Cho̍tām wu᷅, ma̍ chɔ̄ ndu̍ o̍ Māsāa̍ Dēēve̍ lo̍ chi̍e̍e̍. O̍ ko̍ŋ, mi̍ E̍ha̍a̍sī 
po̍ ndɔ̄ o̍ mi̍i̍ŋgu̍ māsāa̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 28 

A̍ sɔɔ̄ŋ̍ yɔn̍u̍ŋ o̍ māsāle̍ Eh̍a̍a̍sī le̍ŋ bɛŋ̄gu̍ wo̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 16:1-4) 

1E̍ha̍a̍sī wa̍ wɔ̄sīla̍ŋ bi̍dīi̍ŋ mbo̍ sīmnu᷄ŋ ma̍sāa̍ Chu̍dā. Ndu̍yɛ̍ mbo̍ tōsā māsāle̍ŋ 
Chūlu̍sɛ̄lɛ̄m le̍ wɔ̄sīla̍ŋ tɔ̍ a̍ lā ŋɔ᷄mpu᷅m, chi̍e̍e̍ le̍bo᷅llo̍ le̍ lɛ̄ŋndē Chu̍dāle̍ŋ. Kɛ̍ ndu̍ 
ndu̍ to̍sa̍ nyɛ̍ bɛ̍nda̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄llo̍, māā Dēēve̍ fi̍nyā ndɔ̄ ma̍mā le̍. 

2Sɔ̄ɔ̍ŋ wɔ̍ɔ̍ŋ māsāā bɛ̍ndūa̍a̍ ke̍e̍ku̍ I̍sɔ̄lūɛ̄ī ya̍ ā wa̍ to̍sāa̍ wo̍ŋ, ndu̍ bɛ̍ɛ̍ mu̍ŋ ko̍ni̍ 
o̍ to᷅l kɔ̄ɔ̄lī ni̍. Mbo̍ tōōsīāā nyɔ̄ɔ̍ a̍ chīli̍ŋnde̍ le̍ Mɛ̄lɛ̄ka̍ Bāāl sōōlūūwo̍. 

3Ndu̍yɛ̍ vɛ̄lɛ̄, mbo̍ lūām nyɛ̄m chūŋ kɛ̄ndɔ᷄ŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ 
Hi̍nɔ̄m. Wānāa̍ wa̍ o̍ lɛ̄ŋndē lēŋ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍a̍ū nda̍ I̍sɔ̄lūɛ̍i̍ya̍ lāchī 
wa̍, mbo̍ tūāl ka̍ālā wānāā kāŋ ā wa᷄ chōo̍ mi̍ Mɛ̄lɛ̄ka̍ tūl la̍ŋ yɛ̄le̍ŋ tūl bɛ̄ndōo̍ la̍ŋ 
kɔ̄ɔ̄lī. Ndu̍ bɛ̍ɛ̍ mbo̍ sōlī pūa̍a̍ ndūa̍a̍ o̍ ve̍lū wa̍ sa̍lā lūāmāa̍ o̍ nyɛ̄m nda̍ sōōlūū 
māā mɛ̄lɛ̄ka̍ā ndā wo̍ŋ ndo̍. 

4Ndu̍yɛ̍ bā o̍ bā sōōlu̍u̍la̍ŋ lā wa̍, o̍ pēmbo᷄ŋ chōo̍ ni̍, a̍ o̍ yɔ̄mnde̍ bɛ̄ŋgu̍, ō wa̍ kēīyo̍ 
sa̍lāla̍ŋ sōlīo̍o̍ lo̍ŋ, mbo̍ lūām nyɛ᷅m chūŋ kɛ̄ndɔ᷄ŋ lo̍ŋ, o̍ mɛ̄lɛ̄ka̍a̍ ndāa̍ lo̍. 

A̍ mɛɛ̄ ̍wāŋnda̍ Sii̍l̍īāā a̍ Is̍ɔl̄ūɛī̄ a̍ ye᷅m wāŋnda̍ Chu̍dā yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 16:5) 

5Le̍ mɛ̄ɛ̍ Māsā Bɛ̍ndōo̍ E̍ha̍a̍sī o̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ 
yɛ̍, mi̍ Mɛ̄lɛ̄ka̍ chɛ̄l mi̍ māsāa̍ le̍ Si̍i̍līāā nda̍ so̍vɛ̄i̍ya̍a̍ ndūa̍a̍ ā kɔ̍ de᷅l ndu̍ chōo̍ a̍ 
sɔ̍ŋgɔ̄ɔ̍. Ndu̍yɛ̍ ma̍ yām ndu̍. Ma̍ bīī wānāā ndūa̍a̍ ta̍u̍ ta̍u̍ ma̍ kūā a̍ nda̍ Dāma̍si̍kɔ̍ɔ̄ 
o̍ bīyɔ̄ɔ̍ ni᷄ŋ. O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma᷅l ndu̍ māsāa̍ I̍sɔ̍lūɛ̄ī o̍ bā, ndu̍yɛ̍ 
mi̍ māsāa̍ I̍sɔ̄lūɛ̄ī o̍ di̍ū wānāā ndūa̍a̍ dīūwo̍ pīla̍. 

6O̍ pāa̍le̍ŋ lē pīlɛ̍ ni᷄ŋ kpe̍, mi̍ Pɛ̍kā, o̍ wa̍ māsāa̍ le̍ I̍sɔ̄lūɛ̄ī yo̍, po̍ Lūēma̍līāā wo̍, ō 
dīī so̍vɛ̄i̍ya̍a̍ E̍ha̍a̍sī wa̍ wāa̍la̍ŋ kɛ̄mɛ̄ a̍ bi̍dīi̍ŋ (120,000), o̍ lɛ̄ŋndē Chu̍dā le̍ŋ ni᷄ŋ. 
Nda̍ kpo̍u̍ wānāā nda̍ a̍a̍ nɔ̍ kɔ̄l sīmūlāa̍ le̍ chɔ̄ūwo̍ wa̍ nda̍ wa̍ ni̍. Kɛ̍ le̍ mɛ̄ɛ̍ nda̍ 
kɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ yɛ̍, le̍la̍ŋ Mɛ̄lɛ̄ka̍ Ya̍a̍wɛ̄ɛ̄ o̍ chɛ̍l 
ni̍, mi̍ he̍ī yɔ̄nu᷄ŋ a̍ nda̍. 

7Po̍ pi᷅lɛ̍ dīōla̍ŋ āā, Si̍ki̍lī, so̍vɛ̄i̍nɔ̍ māI̍sɔ̄lūɛ̍i̍nɔ̍ɔ̍, mbo̍ dīī Māāsɛ̍yā, Māsā Bɛ̍ndōo̍ 
E̍ha̍a̍sī po̍ ndɔ̄ɔ̍, a̍ Āsi̍li̍kām, wāna̍ wa̍ bōlle̍ wānāā wa̍lla̍ o̍ fo̍ndāŋ lēmāsāa̍ wo̍. O̍ 
ko̍ŋ kɔ̍ɔ̍lī, mbo̍ dīī vɛ̄lɛ̄ Ɛ̄li̍ka̍nāā, wāna̍ wa̍ Māsā Bɛ̍ndōo̍ īkɛ̄i̍ yo̍. 

8O̍ ko̍ŋ, mi̍ so̍vɛ̄i̍ya̍ I̍sɔ̄lūɛ̄ī a̍ bi̍ī wāŋnda̍ Chu̍dā, wānāya᷅ŋ nda᷄ŋ, wāŋ lāāndūa̍a̍, a̍ 
chūāūwāā ndāa̍, ā lāāndūa̍a̍ a̍ ā pīāāndūa̍a̍, wāa̍la̍ŋ kɛ̄mɔ̄ɔ̍ lēdīi̍ŋ (200,000), ndu̍yɛ̍ 

ma̍ pūŋgā vɛ̄lɛ̄ nyɔ̄ɔ̍ŋ Chu̍dā ta̍u̍ ta̍u̍, ma̍ mīīŋgū a̍ mu̍ŋ Sāme̍e̍līāā lātūlu̍ a̍ wānāā 
nda̍ bīī ka̍ŋ nda̍. 

A̍ pɛɛ̄s̄ā O̍dɛɛ̄ ̄wāna̍ su̍a̍ā le̍ Mɛl̄ɛk̄a̍ wo̍ ō pɛɛ̄s̄a̍ pūa̍a̍ chɔū̄wa̍ Is̍ɔl̄ūɛī̄ yɛ ̍o̍kɔɔ̄ ̄
9Po̍ pi᷅lɛ̍ wa̍ dīōla̍ŋ āā O̍dɛ̄ɛ̄, wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wo̍ o̍ wa̍ ni̍. Mɛ̄ɛ̍ pūa̍a̍ 
chɔ̄ūwa̍ I̍sɔ̄lūɛ̄ī a̍ wa̍ hēlɔ̄ɔ̍ Sāme̍e̍līāā chi̍e̍e̍, mi̍ O̍dɛ̄ɛ̄ kɔ̍ bɔ̍ŋā nda̍ o̍ nɛ̄ī, mbo̍ dīmūl 
nda̍ āā, “Le̍ tu̍mbe̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā nyāā māmāa̍ ndu̍ o̍o̍ dɔ̍ɔ̍nu᷄ŋ a̍ 
wāŋnda̍ Chu̍dā wo̍, le̍ sa̍bū kōŋ o̍ ma̍l nda̍ nya̍ o̍ bā ni̍, mi̍ lā yām nda̍. Kɛ̍ mi̍ lā lō 
o̍ ko̍ŋ, mi̍ lā dīū nda̍ dīūwo̍ pīla̍, īnyīɛ̍ɛ̍ bɛ̍ɛ̍ lā tūīīnu̍ŋ nda̍ le̍. Ndu̍yɛ̍ mi̍ tɔ̍ɔ̍ ko̍ŋ ō 
fūūlūū o̍ fo̍nda᷄ŋ Mɛ̄lɛ̄ka̍a̍ di̍. 

10Ndu̍yɛ̍ vɛ̍lɛ̄, mi̍ lā kɛ̄ɛ̄sīāā le̍ mī lā sīīŋgu̍u̍ wāŋnda̍ Chu̍dā, a̍ wāŋnda̍ 
Chūlu̍sɛ̄lɛ̄m, wānā pɔ̍nɔ̍ ni̍, wānā la̍nɔ̍ ni̍, chīa̍a̍ nyā. Lā si̍nā nu̍a̍ā māā nya̍ bɛ̍ɛ̍ lā 
tōsa̍ yɔ̄ŋndā wɔ̄ɔ̍ŋnda̍ŋ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ le̍? 

11Le̍la̍ŋ lā ya̍ŋ ya̍ nīla̍ŋ, wānāā nya̍ bīu̍ ka̍ŋ ma̍ wā nya̍ o̍ bā o̍ bīyɔ̄ɔ̍ ni᷄ŋ nda̍, nya̍ 
nda̍ā wānāyɛ̍i̍ nya̍ chō ni̍. Lā ma᷄l nda̍ mā kūɛ̄nu᷄ŋ, kāni̍ fu̍u̍le̍ Mɛ̄lɛ̄ka̍ Ya̍a̍wɛ̄ɛ̄ o̍ 
dɔ̍ɔ̍nu᷄ŋ tu̍mbe̍ a̍ nya̍ ō chō nya̍ nyɛ̄ pālāa̍ tūsī chōo̍.” 

12O̍ ko̍ŋ kɔ̍ɔ̍lī, māsāā pu̍m ā wa̍, fūlāa̍ o̍ yu̍ŋgu̍ E̍fi̍lūēmndo̍ chōo̍, nda̍ yɔ̍nūŋ ni̍ 
māā, Āsālu̍i̍yā, po̍ Chɛ̄hōha̍nāŋ ndo̍, a̍ Bɛ̍lu̍i̍chīāā, po̍ Mɛ̄sīlɛ̍mo̍tī wo̍, a̍ 
Chɛ̄hīsi̍ka̍yā, po̍ Si̍a̍lūm ndo̍, a̍ A̍ma̍sā, po̍ Ha̍di̍lāī yo̍, nda̍ bɛ̍ɛ̍ ma̍ chɛ̄la᷅ŋ a̍ nyɛ̄ 
wāna̍ su̍a̍ā le̍ Mɛ̄lɛ̄ka̍ wo̍, ō dīmi̍ wo̍, ndu̍yɛ̍ ma̍ dōōnu᷄ŋ so̍vɛ̄i̍ya̍a̍ wa̍ ka̍ŋ fūlāa̍ o̍ 
chɔ̄ūwo̍ wa̍ tu̍mbe̍ le̍ nyɛ̄ nda̍ tōsa̍ wo̍. 

13O̍ ko̍ŋ, nda̍ bɛ̍ɛ̍ ma̍ dīmūl so̍vɛ̄i̍ya̍a̍ kāŋ āā, “Lā hu᷅ŋ a̍ wānāā nya̍ bīū ka̍ŋ o̍ 
chɔ̄ūwo̍ wa̍, mī lā he᷄l a̍ nda̍ chi̍e̍e̍ na̍ŋnu᷄ŋ te̍. Yɔ̄ŋndā wɔ̍ɔ̍ŋndā na̍a̍ ŋ̄ tōsa̍ a̍ Mɛ̄lɛ̄ka̍ 
la̍ŋ, lā chō ni᷅ŋ lā bɔ̄ɔ̍. Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ na̍a̍ I̍sɔ̄lūɛ̍i̍ya̍ 
ō kālā ka̍lā, mbo̍ yēēmā le̍ na̍a̍ nyɛ̄ pālāa̍ tūsīo̍o̍ chōo̍. Le̍la̍ŋ lā ha̍ndū lɛ̄ yɔ̄ŋ wɔ̄ɔ̍ŋ 
chēle̍ŋ o̍ ko̍ŋ cho̍o̍, mī ŋ̄ sɔ̄la̍ lɛ̄ dɛ̍nɛ̍ pa̍lāā chēle̍ŋ te̍.” 

14O̍ ko̍ŋ, mi̍ so̍vɛ̄i̍ya̍ ā māl wānāā nda̍ bīī ka̍ŋ o̍ chɔ̄ūwo̍ wa̍, lātūlu̍ a̍ nyɛ̄m nda̍ 
pūŋga̍ o̍ chɔ̄ūwo̍ wo̍ŋ, wāŋ bɛ̄ndūa̍a̍, a̍ wānāa̍ wa̍ ā chūūŋgi̍āŋ lo̍ŋ nda̍ o̍ hɔ̄l. 

15O̍ ko̍ŋ kɔ̍ɔ̍lī, mi̍ māsāā hi̍ɔ̍ɔ̍lu̍a̍a̍ ka̍ŋ, ā bīī wānāā so̍vɛ̄i̍ya̍ ā bīī ka̍ŋ o̍ chɔ̄ūwo̍ wa̍, 
a̍ nyɛ̄m nda̍ pūŋga̍ wo̍ŋ. Wānāa̍ wa̍ nda̍ tɛ̄ɛ̄ŋ nda̍ a̍a̍ nɔ̍ la̍nyɛ̍ lēkɔ̄ɔ̍ le̍ wa̍, mi̍ 
māsāa̍ ha̍ā ā chūā nyɛ̄lā chūɛ̄īya̍ŋ nda̍ŋ o̍ nyɛ̄m mu᷅ŋ tɛ̄ɛ̄ŋ, ma̍ kē nda̍ le̍ mā 
wōūnu̍ŋ. O̍ ko̍ŋ kɔ̍ɔ̍lī, ma̍ pīɔ̄ū nda̍ vɛ̄lɛ̄ kɔ̄vɛ̄i̍la̍ŋ, a̍ nyɛ̄ dīa̍a̍, a̍ mūɛ̄īmā kīle̍pīi̍ya̍ŋ. 
Ndu̍yɛ̍, a̍ wa̍ a̍ pāūve̍ wa̍, ma̍ dūāū nda̍ kōo̍wa̍ŋ o̍ pāūvīī kēŋ. O̍ ko̍ŋ kɔ̍ɔ̍lī, a̍ nda̍ 
a̍a̍ nɔ̍lā kɔ᷅la̍ŋ te̍ wa̍, ma̍ hēēlū nda̍ o̍ sōfɛ̍li̍a̍a̍ chōo̍, ndu̍yɛ̍ nda̍ kpo̍u̍, ma̍ mīīŋgū a̍ 
nda̍ Chɛ̄lu̍i̍kō, chi̍e̍e̍ māwāūwo̍, o̍ wānāā ndāa̍ lo̍. O̍ ko̍ŋ kɔ̍ɔ̍lī, mi̍ māsāā hi̍ɔ̍ɔ̍lu̍a̍a̍ 
ha̍ā a̍ mīīŋgū o̍ nda̍lo̍ Sāme̍e̍līāā. 

Māsāa̍ Bɛn̍dōo̍ E̍ha̍a̍sī o̍ dim̍u̍l māsāa̍ Āsii̍l̍īāā le̍ ndu̍ chɔū̄wo̍ mālāa̍ 
(Māsāā Bɛ̍ndūāā Di̍i̍ŋ Ndūa̍a̍ 16:7-9) 

16-17Mi̍ ī yɔ̄nu᷄ŋ vɛ̍lɛ̄ a̍ te̍le̍ŋ ko̍ŋ, mi̍ I̍dɔ̄ma̍i̍tīi̍ya̍ ā kūā ma̍ kɔ̍ de᷅l lɛ̄ŋndē Chu̍dāle̍ŋ 
chōo̍ a̍ sɔ̍ŋgɔ̄ɔ̍, ma̍ bīī wāŋnda̍ Chu̍dā ta̍u̍ ma̍ kūā a̍ nda̍ o̍ bīyɔ̄ɔ̍ ni᷄ŋ. O̍ ko̍ŋ kɔ̍ɔ̍lī, 

mi̍ Māsā Bɛ̍ndōo̍ E̍ha̍a̍sī o̍ dīmūl Tīkīlātī Pi̍lɛ̍sā, Māsāa̍ le̍ Āsi̍i̍līāā le̍ mbō māla̍ ndu̍ 
chɔ̄ūwo̍. 

18O̍ te̍le̍ŋ pi᷅lɛ̍ ko̍ŋ bɛ̄ŋgu̍ kpe̍, Fīli̍i̍tīāŋnda̍ bɛ̍ɛ̍ ā wa᷄ kēīyo̍ chi̍e̍e̍ŋ wa̍ o̍ pēmbo᷄ŋ 
bɛ̄ŋgu̍ bā pāa̍le̍ŋ lē dēllo̍, a̍ mu᷅ŋ Chu̍dā bā tōūwo̍ dēlɔ̄ɔ̍ chōo̍ a̍ sɔ̍ŋgɔ̄ɔ̍. Chi̍e̍e̍ŋ 
bɛ̍ndūŋ nda̍ de᷄l chōo̍ ma̍ bīū wo̍ŋ, mu̍ŋ cho̍ mu᷅ŋ ni̍, Bɛ̄tī Si̍a̍mɛ̍sī, a̍ A̍i̍cha̍lɔ̄ŋ, a̍ 
Kɛ̍dɛ̍lɔ̄ɔ̄, o̍ ko̍ŋ kɔ̍ɔ̍lī, a̍ So̍kō, a̍ Ti̍mi̍nā, a̍ Ki̍mi̍sɔ̄, lātūlu̍ a̍ sɔ̄ndɔ̄kɔ̍ltā ndāla̍ŋ, ma̍ 
chālnu᷄ŋ o̍ chi̍o̍o̍ŋ mu᷅ŋ. 

19Le̍ mɛ̄ɛ̍ E̍ha̍a̍sī, māsāa̍ le̍ Chu̍dā o̍ to̍sa̍ mi̍ wāŋnda̍ Chu̍dā a̍ to̍sā yɔ̄ŋ wɔ̄ɔ̍ŋndo̍ ā 
Mɛ̄lɛ̄ka̍, ndu̍yɛ̍ vɛ̄lɛ̄, ndu̍ pi̍la̍ bɛ̍ɛ̍ mbo̍ sōlī Mɛ̄lɛ̄ka̍ dīōm yɛ̍, nyɛ̄ ko᷄ŋ to̍sa̍ ni̍ mi̍ 
Mɛ̄lɛ̄ka̍ tūsī lɛ̄ŋndē Chu̍dāle̍ŋ kpūndɔ̍ɔ̍ chōo̍. 

20Ndu̍yɛ̍ mɛ̄ɛ̍ Māsāa̍ A̍ha̍a̍sī o̍ yo̍o̍ŋgu̍ Tīkīlātī Pi̍lɛ̍sā, māsāa̍ le̍ Āsi̍i̍līāā le̍ ndu̍ 
sɔ̍ŋgɔ̄ɔ̍ hūnɔ̄ɔ̍ mālāa̍, mbo̍ hūŋ. Kɛ̍ yɔ̍ŋi̍ ndu̍ o̍o̍ ma̍la̍ wāŋnda̍ Chu̍dā yɛ̍, mbo̍ 
mīīŋgū nda̍ nyɛ̄ pālāa̍ tūsīo̍o̍ chōo̍. 

21Ndu̍yɛ̍, nyɛ̄m ba̍ā kāla᷄ŋ wa̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ŋ ni̍, a̍ ŋ̍ wa̍ o̍ chīɛ̍i̍ 
lēmāsāa̍ wo̍ŋ, ndu̍yɛ̍ a̍ ŋ̍ wa̍ o̍ chīɛ̄ī wānāā bɛ̄ndūa̍a̍ wo̍ŋ, mi̍ Māsāa̍ E̍ha̍a̍sī o̍ chu̍ā 
mu̍ŋ kpo̍u̍, mbo̍ yōō Māsā Bɛ̍ndōo̍ Āsi̍i̍līāā māā kē. Kɛ̍ a̍ ko̍ŋ kpo̍u̍, ō māla̍ ndu̍ le̍. 

A̍ yɔŋ̄ndā wɔɔ̄ŋ̍ndā E̍ha̍a̍sī to̍sa̍ la̍ŋ o̍kɔɔ̄ ̄
22A̍ sɔ̄ɔ̍ŋ pa̍lāŋ bɛ̄ndu᷄ŋ ko̍ma̍l mu̍ŋ ndu̍ wo̍ŋ kpo̍u̍, Māsāa̍ E̍ha̍a̍sī, o̍ me̍l yɔ̍ŋndā 
wɔ̄ɔ̍ŋ nda̍ŋ tōsāa̍ le̍, ō wa̍ wɔ̄ hīōūwɔ̄ɔ̍ lāchī a̍ la̍ŋ tōsāa̍, mbo̍ hīāū bɛ̍ɛ̍ māā pāāndū. 

23Mbo̍ mūli᷄ŋ, mbo̍ wā sa̍lāla̍ŋ sōlīo̍o̍ o̍ mɛ̄lɛ̄ka̍a̍ wāŋnda̍ nda̍ a̍a̍ so̍o̍lūū Dāma̍si̍kɔ̍ɔ̄ 
wa̍, wānāā nda̍ a̍a̍ ye᷅m ndu̍ pāāndū a̍ sɔ̍ŋgɔ̄ɔ̍ wa̍. Mbo̍ dīmī āā, “mɛ̄lɛ̄ka̍a̍ Māsā 
Bɛ̍ndōo̍ Si̍i̍līāā wa̍ ha̍ā, nda̍ ma̍la̍ nda̍ ni̍ ma̍ yām, le̍la̍ŋ ya̍ I̍ cho̍ sa̍lāla̍ŋ sōlīo̍o̍ o̍ 
nda̍ lo̍ ni̍, le̍ mā māla̍ ya̍.” Kɛ̍ ke̍ŋ bɛ̍ɛ̍ to̍sa̍ ni᷅ŋ ni̍, mbo̍ chɔ̄ɔ̄lū dɛ̍nɛ̍ pa̍lāa̍ sɔ̄lā, 
ndu̍yɛ̍ lɛ̄ŋnde̍ŋ bɛ̍ɛ̍ kpo̍u̍, mi̍ lē sɔ̄lā dɛ̍nɛ̍ pālāa̍. 

24O̍ ko̍ŋ, nyɛ̄m lāāndu᷄ŋ wa̍ o̍ chīɛ̍i̍ Mɛ̄lɛ̄ka̍a̍ wo̍ŋ, mi̍ Māsāa̍ E̍ha̍a̍sī o̍ du̍a̍ū mu̍ŋ 
nāa̍ pi᷅lɛ̍, mbo̍ pēsī mu̍ŋ vɛ̍ vɛ̍, ndu̍yɛ̍ mbo̍ kīīndīāā dīōla̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍. O̍ ko̍ŋ kɔ̍ɔ̍lī, mbo̍ tīū ma̍āŋnda̍ŋ tāŋgūllo̍ Chūlu̍sɛ̄lɛ̄m chi̍e̍e̍ kpo̍u̍, le̍ mbō wa̍ 
sa̍lāla̍ŋ sōlīo̍o̍ o̍ mɛ̄lɛ̄ka̍a̍ chēle̍ŋnda̍ lo̍. 

25O̍ ko̍ŋ kɔ̍ɔ̍lī, o̍ chi̍o̍o̍ŋ Chu̍dā ki̍nɛ̍i̍, mbo̍ tāŋgūl fo̍ndāŋndā lāsōōlu̍u̍la̍ŋ ndo̍ŋ 
kpo̍u̍, le̍ mbō wa̍ nyɛ̄m chūŋ kɛ̄ndɔ᷄ŋ lōmɔ̄ɔ̍ o̍ mɛ̄lɛ̄ka̍ā chēle̍ŋ nda̍ lo̍. Le̍ nyɛ̄ o̍ to̍sa̍ 
ko̍ŋ ndo̍, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndūāā ma̍māa̍, ō chɔ̄ɔ̄lū tu̍mbe̍ 
dɔ̍u̍nɔ᷄ŋ a̍ ndu̍, o̍ ka̍lā ka̍lā. 

26Sɔ̄ɔ̍ŋ tɔ᷅ŋ yɔ̍nu̍ŋ o̍ māsāle̍ E̍ha̍a̍sīle̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ chēle̍ŋ o̍ to̍sa̍ 
o̍ māsāle̍ ndɔ̄le̍ŋ ni᷄ŋ, chɔ̍ŋ o̍ kāndɔ᷄ŋndo̍ ha̍a̍a̍ a̍ o̍ mɛ̄ɛ̄lu̍la̍ŋ, mu̍ŋ kpo̍u̍ ŋ̄ chō ŋ̄ 
pōōnyīāā o̍ Yāu̍ sɔ̄ɔ̍ŋ pa̍a̍ndū cho̍ a̍ Māsāā Bɛ̍ndūa̍a̍ Chu̍dā a̍ ha̍ā I̍sɔ̄lūɛ̄ī o̍kɔ̄ɔ̄ wo̍ 
ni᷄ŋ. 

27O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ E̍ha̍a̍sī wu᷅, ma̍ chɔ̄ ndu̍ o̍ chi̍e̍e̍ bɛ̍ndōo̍ ni᷄ŋ, 
Chūlu̍sɛ̄lɛ̄m. Kɛ̍ ā chɔ᷅ ndu̍ o̍ sɛ̄i̍ nda̍ yu̍ŋgu̍ lēmāsāa̍ ni᷄ŋ te̍. O̍ ko̍ŋ kɔ̍ɔ̍lī, mi̍ 
Hɛ̄sɛ̄ki̍yā po̍ ndɔ̄, o̍ mi̍i̍ŋgū māsāa̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 29 

A̍ sɔɔ̄ŋ̍ yɔn̍u̍ŋ o̍ māsāle̍ Hɛs̄ɛk̄iy̍ā le̍ŋ bɛŋ̄gu̍ wo̍ŋ o̍kɔɔ̄̄ 
(Māsāā Bɛ̍ndūāā Di̍i̍ŋ Ndūa̍a̍ 18:1-3) 

1Hɛ̄sɛ̄ki̍yā wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ ma̍sāa̍ le̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ bi̍dīi̍ŋ a̍ lā ŋɔ̄ma̍hīɔ̍ɔ̍lu̍, chi̍e̍e̍ le̍bo᷅llo̍ le̍ 
lɛ̄ŋndē Chu̍dāle̍ŋ. Hɛ̄sɛ̄ki̍yā ko̍ŋ yɛ̄, kāla̍ ndɔ̍ wa̍ Ābi̍chā ni̍, chūa̍ Sɛ̄kāla̍yā wo̍. 

2Ndu̍yɛ̍ Hɛ̄sɛ̄ki̍yā o̍ wa̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Nɛ̄i̍ Dēēve̍ fi̍nyā ndɔ̄ ma̍mā o̍ 
wa̍ chōo̍ wo̍, nɛ̄ī ko̍ŋ ko̍ni̍ ndu̍ bɛ̍ɛ̍ to᷅l kɔ̄ɔ̄lī ni̍. 

A̍ mɛɛ̄ ̍Māsāa̍ Hɛs̄ɛk̄iy̍ā din̍di ̍chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
3Wɔ̄sī Hɛ̄sɛ̄ki̍yā si̍mnu᷄ŋ ma̍sāa̍ ve̍, pāŋgi̍i̍ ta̍se̍i̍ o̍ wɔ̄sī kōŋ ni᷄ŋ, dīōla̍ wa̍ lā kīīndīāā 
o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, mbo̍ kūūmbūū dīōlā la̍ŋ, ndu̍yɛ̍ mbo̍ mīŋgī la̍ŋ 
tōōsīāā. 

4O̍ ko̍ŋ kɔ̍ɔ̍lī, mbo̍ chūūŋgīāā wānāā sōlīāā lāsa̍lāa̍, a̍ Li̍va̍īya̍ nāa̍ pi᷅lɛ̍, o̍ la̍ū wo̍ 
ni᷄ŋ, bā pāa̍le̍ŋ lē chāŋ ndo̍, 

5mbo̍ dīmūl nda̍ āā, “Lā ya᷄ŋ ya̍ nīla̍ŋ, nya̍ Li̍va̍īya̍, lā dīndi̍ nya̍ pi̍la̍ Mɛ̄lɛ̄ka̍ o̍ hɔ̄l, 
ndu̍yɛ̍ mī lā dīndi̍ vɛ̄lɛ̄ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ fi̍nyāā nyāā ma̍māa̍. 
Ndu̍yɛ̍ nyɛ̄ o̍ nyɛ̍ cho̍ ō nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l, mbo̍ wā o̍ chīɛ̍i̍ Mɛ̄lɛ̄ka̍a̍ ni᷄ŋ, mī lā 
sōōlu̍u̍ mu̍ŋ kpo̍u̍. 

6Kāni̍ fo̍ndōle̍, fi̍nyāā nāā ma̍māa̍ ā ve̍ sa̍kpō Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ o̍ hɔ̄l te̍. 
Ma̍ bīī ma̍ tōsā sɔ̄ɔ̍ŋ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ o̍ hɔ̄l te̍ wo̍ŋ, o̍ ko̍ŋ kɔ̍ɔ̍lī, 
ma̍ kɛ̄ɛ̄ ndu̍, ndu̍yɛ̍ ma̍ mūlūl chīɛ̄ī ndɔ̄ɔ̍ kɔ̄ɔ̍. 

7O̍ ko̍ŋ kɔ̍ɔ̍lī, ma̍ kīīndīāā vɛ̄lɛ̄ dīōla̍ŋ o̍ chīɛ̍i̍ Mɛ̄lɛ̄ka̍a̍, ma̍ nyūmī la̍mbūi̍la̍ wa̍ chīɛ̄ī 
ni̍ŋ nda̍ŋ, ndu̍yɛ̍ ma̍ māl nyɛ̄m chūŋ kɛ̄ndɔ᷄ŋ lōmɔ̄ɔ̍, a̍ sa̍lālā lūāmāāla̍ŋ sōlīo̍o̍ o̍ 
fo̍ndā dīāndāa̍ hi̍o̍ū fo̍ndāŋnda̍ŋ kpo̍u̍ wo̍. 

8Le̍ sa̍bū kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍sī Chu̍dā a̍ Chūlu̍sɛ̄lɛ̄m dɛ̍nɛ̍ pa̍lāa̍ chōo̍, 
ndu̍yɛ̍ mbo̍ tōsā mi̍ wāŋnda̍ wōōlū a̍ nyɛ̄ o̍ to̍sa̍ ko̍ŋ ndo̍, mi̍ sīōōŋīī bɛ̄ndūe̍i̍ ī bīī 
nda̍. Ndu̍yɛ̍ nya̍ pi̍la̍, mi̍ lā chā nyɛ̍ yɔ̍nu̍ŋndo̍ pɛ̍ɛ̍ŋ a̍ hɔ̄ltā nyāla̍ŋ. 

9Nyɛ̍ ko̍ŋ to̍sa̍ ni̍, mi̍ fi̍nyāā nāa̍ ā sɔ̄lā pīɔ̍mnda̍ŋ o̍ chɔ̄ūla̍ŋ ni᷄ŋ, ndu̍yɛ̍ mi̍ 
chūāūwāā nāā pi̍a̍a̍ndūa̍a̍, a̍ chūāūwāā nāā la̍a̍ndūa̍a̍, a̍ lāāndāā nāa̍, ā wā hāū o̍ 
bīyɔ̄ɔ̍ ni᷄ŋ. 

10“Le̍la̍ŋ, I̍ kɛ̍ɛ̍si̍a̍a̍ a̍ kɔ̄l nūu̍ le̍ mī mi̍ŋgi̍ kpe̍ma̍a̍ yīī a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍, le̍ mbō pɔ̄lu̍l kɔ̄llo̍, a̍ tu̍mbe̍ ka̍lā ka̍lā o̍ dɔ̍u̍nu᷄ŋ a̍ na̍a̍ wo̍. 

11Le̍la̍ŋ, wānāā nīa̍a̍, lā kɛ̍ɛ̄ le̍ wa̍lta̍ nya̍ nɔ̍ le̍ tōsāa̍ la̍ŋ tōsāa̍ le̍, kāni̍ fo̍ndōle̍, 
Mɛ̍lɛ̍ka̍ Ya̍a̍wɛ̄ɛ̄ o̍ hɛ̍li̍ nya̍ le̍ mī lā si᷅m ndu̍ o̍ hɔ̄l, ndu̍yɛ̍ mī lā sōōlu̍u̍ ndu̍, mī lā 
tōsa̍ wa̍llo̍ le̍ ndu̍, mī lā lōm nyɛ᷅m chūŋ kɛ̄ndɔ᷄ŋ o̍ ndu̍ lo̍.” 

12-14Mɛ̄ɛ̍ Māsāa̍ Hɛ̄sɛ̄ki̍yā o̍ chi̍i̍ sūɛ̍i̍ nāa̍ nda̍ chūa̍, Li̍va̍īyāa̍ mi̍i̍ŋgu̍ wa̍llo̍ wa̍ nda̍ 
cho̍ ha̍ā ni̍ a̍ yu̍ŋgu̍la̍ yɛ̍ yɛ̍ŋ nda̍ fūla̍ chōo̍ la̍ŋ. Ma̍ha̍tī, po̍ A̍ma̍sāī wo̍, nda̍ Cho̍wɛ̄ɛ̄ 
po̍ Āsālu̍i̍yā wo̍, fūlāa̍ o̍ yu̍ŋgu̍ Ko̍ha̍tī wo̍ chōo̍. Ki̍sī, po̍ A̍bi̍dī wo̍, nda̍ Āsālu̍i̍yā 
po̍ Chɛ̄hālɛ̍lɛ̄ɛ̄ wo̍, fūlāa̍ o̍ yu̍ŋgu̍ Mɛ̍lu̍a̍lī wo̍ chōo̍. Cho̍wāā, po̍ Si̍mi̍nāā wo̍, nda̍ 
I̍dɛ̄ŋ po̍ Cho̍wāā wo̍, fūlāa̍ o̍ yu̍ŋgu̍ Kɛ̍sīɔ̄ŋndo̍. Si̍mi̍lī nda̍ Cho̍wāā, fūlāa̍ o̍ yu̍ŋgu̍ 
Ɛ̄līsa̍fāŋndo̍ chōo̍. Sɛ̄kāla̍yā nda̍ Mātāni̍yāā, fūlāa̍ o̍ yu̍ŋgu̍ A̍sa̍fī wo̍ chōo̍. 
Chɛ̍hu̍wɛ̄ɛ̄ nda̍ Si̍mɛ̄ī, fūlāa̍ o̍ yu̍ŋgu̍ Hɛ̍māŋndo̍ chōo̍. Sīɛ̄ma̍yā nda̍ Yu̍sīɛ̄ɛ̄l, fūlāa̍ 
o̍ yu̍ŋgu̍ Chɛ̍du̍tɔ̄ŋndo̍ chōo̍. 

15O̍ ko̍ŋ kɔ̍ɔ̍lī, mi̍ wāŋnda̍ ha̍ā ā chūūŋgīāā chāāŋāā ndāā nāa̍ pi᷅lɛ̍, ma̍ dīndī nda̍ 
pi̍la̍ Mɛ̄lɛ̄ka̍ o̍ hɔ̄l. O̍ ko̍ŋ kɔ̍ɔ̍lī, ma̍ kɔ̍ lu̍ɛ̍ī o̍ chīɛ̍i̍ Mɛ̄lɛ̄ka̍a̍ ni᷄ŋ ma̍ kāndū ndu̍ 
dīndīo̍o̍ Mɛ̄lɛ̄ka̍ o̍ hɔ̄l, mɛ̄ɛ̍ Māsāa̍ Hɛ̄sɛ̄ki̍yā o̍ di̍mu̍l nda̍ yɛ̍. Ndu̍yɛ̍ ma̍ dīndī ndu̍ 
mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā ō nɔ̄ le̍ dīndīo̍o̍ sɔ̄lāa̍ yɛ̍. 

16O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ ā lūɛ̄ī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lēni᷄ŋ di̍, 
le̍ ndu̍ dīndīo̍o̍. Ndūyɛ̍ nyɛ̄ o̍ nyɛ̍ wa̍ ō nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l, mi̍ ŋ̄ wā o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ, ma̍ sōōlūū mu̍ŋ ma̍ kɔ᷄ di̍ī mu̍ŋ ku̍ndāa̍ o̍ la̍u̍ wa̍ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ō bālāā wo̍. O̍ ko̍ŋ, mi̍ Li̍va̍īya̍ ā chūā nyɛ̄ mu᷅ŋ ma̍ kūā a̍ mu̍ŋ o̍ lɛ̄ŋndē 
dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Ki̍di̍lɔ̄ŋ. 

17Pāa̍le̍ ta̍se̍le̍ŋ o̍ pāŋgi̍i̍ ta̍se̍i̍ ni᷄ŋ, pāa̍le̍ le̍ŋ wāŋnda̍ ha̍ā ā kāndu̍ chīɛ̍i̍ Mɛ̄lɛ̄ka̍a̍ 
dīndīo̍o̍ ni̍. O̍ pāa̍le̍ ŋɔ̄ma̍a̍le̍ŋ chōo̍ o̍ pāŋgi̍i̍ ke̍ŋ ni᷄ŋ, ma̍ fūūlūū a̍ chīɛ̄īyo̍ dīndīo̍o̍ 
o̍ dīo̍o̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. Le̍ pālɛ̍i̍ ī ŋɔ̄ma̍a̍, ā wa̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ dīndīo̍o̍, o̍ pālɛ̍i̍ tɔ̍ a̍ ī ŋɔ᷄mpu᷅m nde̍, o̍ pāŋgi̍i̍ ta̍se̍i̍ ke̍ŋ ni᷄ŋ, ma̍ chīī 
chīɛ̍i̍ Mɛ̄lɛ̄ka̍a̍ ho̍ō dīndī. 

A̍ mɛɛ̄ ̍nda̍ mīŋgi ̍chīɛi̍ ̍Mɛl̄ɛk̄a̍a̍ mālɔɔ̄ ̄Mɛl̄ɛk̄a̍ o̍ bā yɛ ̍o̍kɔɔ̄ ̄
18Mɛ̄ɛ̍ nda̍ chīi̍ chīɛ̄īyo̍ dīndī, ma̍ kūā o̍ Māsā Bɛ̍ndōo̍ Hɛ̄sɛ̄ki̍yā lo̍, ma̍ dōo̍ŋ ndu̍ 
ko̍na̍ āā, “Ŋ̄ chīi̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ dīndī. Ndu̍yɛ̍ ma̍āŋ cho̍ le̍ sa̍lālā 
lūāmāāla̍ŋ sōlīo̍o̍ lēchōo̍ wo̍ ni̍, a̍ nyɛ̄m lāāndu᷄ŋ cho̍ o̍ ma̍āŋ kōŋ ndo̍ŋ, a̍ ti̍bīi̍ cho̍ 
le̍ bēe̍dīi̍ wa᷅ o̍ yɔ̍ŋga᷄ŋ o̍ Mɛ̄lɛ̄ka̍ lo̍ wo̍ kɛ̄sīo̍o̍ lēchōo̍ wo̍, ndu̍yɛ̍ a̍ nyɛ̄m lāāndu᷄ŋ 
cho̍ o̍ ti̍bīi̍ ko̍ŋ ndo̍ŋ, mu̍ŋ kpo̍u̍ ŋ̄ chīi̍ mu̍ŋ dīndī Mɛ̄lɛ̄ka̍ o̍ hɔ̄l. 

19Ndu̍yɛ̍, Māsā Bɛ̍ndōo̍ E̍ha̍a̍sī, ō ndu̍ o̍o̍ ve̍ ko̍ŋ sa̍kpō Mɛ̄lɛ̄ka̍ o̍ hɔ̄l te̍ wo̍, bōōndi̍i̍ 
o̍ wa̍ o̍ māsāle̍ŋ cho̍o̍ ve̍, nyɛ̄m lāāndūŋ ndu̍ o̍o̍ chu̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mbo̍ 
kūānu᷄ŋ a̍ mu̍ŋ ndo̍ŋ, mu̍ŋ bɛ̍ɛ̍ ŋ̄ hīŋ a̍ mu̍ŋ, mi̍ ŋ̄ dīndī mu̍ŋ. Ŋ̄ chō ni᷅ŋ ŋ̄ bɛ̄ndāā 
le̍ kpe̍ku̍ so̍li᷄ŋ a̍ mu̍ŋ. Ndu̍yɛ̍ ŋ̄ chō ŋ̄ kɛ̄sīāā o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ hɔ̄lndɔ̄.” 

20O̍ ko̍ŋ kɔ̍ɔ̍lī, mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Māsā Bɛ̍ndōo̍ Hɛ̄sɛ̄ki̍yā, o̍ pe̍nā 
chɔ̄nɔ᷄ŋ pu̍ŋ, mbo̍ chūūŋgīāā lāŋgba̍ā kālāā chi̍e̍e̍ya̍ nāa̍ pi᷅lɛ̍. O̍ ko̍ŋ, ma̍ kūā nda̍ 
nda̍ā lātūlu̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. 

21Ndu̍yɛ̍ ma̍ kūā a̍ nāūwāā tōōyīa̍a̍ ā ŋɔ᷄mmɛ̍ū, a̍ sāā ko̍ndu̍a̍a̍ ā ŋɔ᷄mmɛ̍ū, a̍ sāā 
fɔ̍ŋndu̍a̍a̍ ā ŋɔ᷄mmɛ̍ū, a̍ chūīŋāā tōōyīa̍a̍ ā ŋɔ᷄mmɛ̍ū, le̍ mā sōli̍ nda̍ sa̍la̍ fa̍ŋā yɔ᷅ŋ 
wɔ̄ɔ̍ŋndo̍ wo̍, le̍ yu̍ŋgu̍ lēmāsāa̍, a̍ chīɛ̍i̍ Mɛ̄lɛ̄ka̍a̍, ndu̍yɛ̍ a̍ lɛ̄ŋndē Chu̍dāle̍ŋ kpo̍u̍. 
O̍ ko̍ŋ, mi̍ Māsā Bɛ̍ndōo̍ Hɛ̄sɛ̄ki̍yā o̍ dīmūl wānāā sōlīāā lāsa̍lāa̍, nda̍ yɔ̍nūŋ ni̍ māā, 
pūa̍a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, le̍ mā sōli̍ chɔ̄lūa̍a̍ kāŋ sa̍lāla̍ŋ o̍ ma̍āŋ 
Mɛ̄lɛ̄ka̍ Ya̍a̍wɛ̄ɛ̄ wo̍ chōo̍. 

22O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ ā dīū nāūwāā tōōyīāā kāŋ, ma̍ bīī ko̍o̍ma̍ 
nda᷄ŋ ma̍ fāsāŋīāā ma̍ŋ o̍ ma̍āŋndo̍. Ndu̍yɛ̍, ma̍ dīū vɛ̄lɛ̄ sāā ko̍ndu̍a̍a̍, a̍ sāā 
fɔ̍ŋndu̍a̍a̍, nda̍ bɛ̍ɛ̍ ma̍ fāsāŋīāā kōo̍ma̍ nda᷄ŋ o̍ ma̍āŋndo̍. 

23Chūīŋāā tōōyīa̍a̍ wa̍ le̍ sa̍lā fa̍ŋā yɔ̄ŋ wɔ̄ɔ̍ŋ sōlīo̍o̍ wa̍, ma̍ kūā a̍ nda̍ nāa̍ māsā 
bɛ̍ndōo̍, a̍ wāŋ bɛ̄ndūāā chi̍e̍e̍ya̍ ā wa̍ ā chūūŋgi̍āŋ na̍a̍ pi᷅lɛ̍ wa̍, ndu̍yɛ̍ mi̍ māsā 
bɛ̍ndōo̍ nda̍ wānāā bɛ̄ndūāā chi̍e̍e̍ya̍ ā hāndū chūīŋāā kāŋ bāla̍ŋ chōo̍. 

24O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ ā dīī chūīŋāā kāŋ ma̍ sōlī nda̍ sa̍lā fa̍ŋā yɔ᷅ŋ 
wɔ̄ɔ̍ŋndo̍ wo̍, a̍ kōo̍ma̍ nda᷄ŋ o̍ ma̍āŋndo̍, le̍ yɔ̄ŋndā wɔ̄ɔ̍ŋndā wāŋnda̍ I̍sɔ̄lūɛ̍i̍ la̍ŋ. 
Kāni̍ fo̍ndōle̍, le̍nde̍ māsā bɛ̍ndōo̍ ndu̍ o̍o̍ di̍mu̍l nda̍ ni̍, māā ā nɔ̄ mā sōli̍ sa̍lā 
lūāmāa̍, a̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍, le̍ I̍sɔ̄lūɛ̄ī kpo̍u̍. 

25O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā o̍ hɛ̍lī Li̍va̍īya̍, mbo̍ kɛ̄sī nda̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍, le̍ mā wa̍ chɛ̍ŋchɛ̍ŋndo̍ŋ, a̍ tōwāla̍ŋ, a̍ nyɛ̄m chāā īyōō yɛ̍ yɔ̍ŋ 
lɔ̄ɔ̍ lo̍ŋ, mɛ̄ɛ̍ Māsā Bɛ̍ndōo̍ Dēēve̍ nda̍ Ka̍a̍dī, wāna̍ ndɔ̍ su̍a̍ā le̍ Mɛ̄lɛ̄ka̍ wo̍, a̍ Ne̍ta̍ŋ, 
wāna̍ su̍a̍ā le̍ Mɛ̄lɛ̄ka̍ wo̍ ā dīmi̍ sīndɛ̄ yɛ̍. Sɔ̄ɔ̍ŋ mu̍ŋ yɛ̍, Mɛ̄lɛ̄ka̍ Ya̍a̍wɛ̄ɛ̄ pīlɛ̍ dɔ̍ū 
mu̍ŋ wāŋnda̍ ha̍ā o̍ lāsōndō ni̍. 

26O̍ ko̍ŋ kɔ̍ɔ̍lī, mi̍ Li̍va̍īya̍, ā sīm a̍ nyɛ̄m chāāŋ Dēēve̍ ndu̍ o̍o̍ lu̍a̍ā si̍ndɛ̄ wo̍ŋ o̍ 
lābā, mi̍ wānāā sōlīāā lāsa̍lāa̍ nda̍ sīm a̍ pūtɛ̍nɛ̍i̍la̍ŋ o̍ lābā. 

27O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā, o̍ di̍mī le̍ mā sōli̍ sa̍lā lūāmāa̍ o̍ 
ma̍āŋndo̍ chōo̍. Ndu̍yɛ̍, mɛ̄ɛ̍ nda̍ kāndu̍ sa̍lā lūāmāā kōŋ lōmɔ̄ɔ̍, mi̍ wāŋnda̍ ā 
kāndū chōndo̍ŋ sōlīo̍o̍ mā sāŋgālā Mɛ̍lɛ̄ka̍ Ya̍a̍wɛ̄ɛ̄. Mi̍ wānāā lābu̍lu̍a̍a̍ ā hūāŋ 
pūtɛ̍nɛ̍i̍la̍ŋ, o̍ ko̍ŋ kɔ̍ɔ̍lī, mi̍ wānāa̍ si̍m a̍ nyɛ̄m chāāŋ Dēēve̍ ndu̍ o̍o̍ lu̍a̍ā si̍ndɛ̄ 
wo̍ŋ o̍ lābā wa̍, ā kāndū nyɛ̄m chāāŋ mu᷅ŋ lɔ̄ɔ̍. 

28Wānā o̍ wāna̍ wa̍ ā chūūŋgi̍āŋ ndo̍ŋ, ma̍ sōōlūū Mɛ̄lɛ̄ka̍ Ya̍a̍wɛ̄ɛ̄. Ndu̍yɛ̍ mi̍ 
wānāā ŋ̄chōndu̍a̍a̍ ā wā chōndo̍ŋ sōlīo̍o̍, mī wānāā lābu̍lu̍a̍a̍ nda̍ hu̍āŋ pu᷅tɛ̍nɛ̍i̍la̍ŋ. 
Ā lo̍ chōndo̍ŋ sōlīo̍o̍ le̍nde̍, a̍ nyɛ̄m chāāŋ mu᷅ŋ lɔ̄ɔ̍ ha̍a̍a̍, mbo̍ lō o̍ ko̍ŋ mi̍ sa̍lā 
lūāmāā kōŋ ō chūū lōmɔ̄ɔ̄. 

29Mɛ̄ɛ̍ sa̍lā kōŋ o̍ chūū lōmɔ̄ɔ̄, mi̍ Māsā Bɛ̍ndōo̍ Hɛ̄sɛ̄ki̍yā, a̍ wānāa̍ wa̍ lo̍ŋ nda̍ 
ki̍nɛ̍i̍, ma̍ bāŋ wūla̍ŋ ma̍ sōōlūū Mɛ̄lɛ̄ka̍ Ya̍a̍wɛ̄ɛ̄. 

30O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā, nda̍ lāŋgba̍ā kālāā lēlɛ̄ŋnda̍, ā dīmūl 
Li̍va̍īya̍ le̍ mā sōli̍ chōndo̍ŋ le̍ Mɛ̄lɛ̄ka̍ Ya̍a̍wɛ̄ɛ̄ sāŋgālāa̍, chōndu̍ŋ Dēēve̍ nda̍ A̍sa̍fī 
wāna̍ su̍a̍ā le̍ Mɛ̄lɛ̄ka̍ wo̍ nda̍ a̍a̍ so̍li̍ si̍ndɛ̄ le̍ Mɛ̄lɛ̄ka̍ sāŋgālāa̍ wo̍ŋ. Ndu̍yɛ̍ ma̍ sōlī 
chōndu̍ŋ a̍ nya̍a̍lo̍o̍, o̍ ko̍ŋ kɔ̍ɔ̍lī, ma̍ bāŋ wūla̍ŋ, ma̍ sōōlūū Mɛ̄lɛ̄ka̍. 

31O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā di̍mūl wāŋnda̍ āā, “Lā chīi̍ ni᷅ŋ nya̍ pi̍la̍ dīndī Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄l. Lā hu̍ŋ ni̍ko̍ a̍ sa̍lāla̍ŋ, ndu̍yɛ̍ a̍ kēlā ba̍li̍ka̍ la̍ŋ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍.” Ndu̍yɛ̍ mi̍ wāŋnda̍ tōsā le̍nde̍, mi̍ wāŋnda̍ hūŋ a̍ sa̍lāla̍ŋ, a̍ kēlā 
ba̍li̍ka̍ la̍ŋ. O̍ ko̍ŋ kɔ̍ɔ̍lī, mi̍ wānāa̍ kɛ̍ɛ̍si̍a̍a̍ a̍ kɔ̄ltā ndāla̍ŋ nda̍, ā hūŋ a̍ chɔ̄lūa̍a̍ le̍ 
sa̍lālā lūāmāā la̍ŋ sōlīo̍o̍. 

32Ndu̍yɛ̍ Chɔ̄lūāā nda̍ hīŋ nda̍, nda̍ cho̍ ha̍ā ni̍. Nāūwāā tōōyīa̍a̍ be̍le̍-ŋɔ̍mmɛ̍ū 
(70), ā sāā ko̍ndu̍a̍a̍ kɛ̄mɛ̄ (100), a̍ sāā fɔ̍ŋndu̍a̍a̍ kɛ̄mɔ̄ɔ̍ lēdīi̍ŋ (200). 

33Chɔ̄lūāā nda̍ dīndi̍ Mɛ̄lɛ̄ka̍ o̍ hɔ̄l le̍ sa̍lāla̍ŋ sōlīo̍o̍ wa̍, nda̍ wa̍ fa̍ū fa̍ū, nāūwāā 
tōōyīa̍a̍ kɛ̄mɔ̄ɔ̍ lē ŋɔ᷄mpu᷅m (600), a̍ sāa̍ wāa̍la̍ŋ lā yāa̍ (3,000). 

34Kɛ̍ wānāā sōlīāā lāsa̍lāa̍ ā ve̍ a̍ bɔ̍ɔ̍ le̍ chɔ̄lūa̍a̍ ha̍ā yāu̍la̍ŋ sōlīo̍o̍ le̍. O̍ ko̍ŋ, mi̍ 
Li̍va̍īya̍ ā sɔ̄ɔ̄ŋgūū nda̍ īkɛ̄i̍, le̍ nda̍ mālāa̍. (Li̍va̍īya̍ yɛ̍, nda̍ nda̍ a̍a̍ hi̍o̍ū mānda̍ŋ a̍ 
wāa̍ ō dīāndāā Mɛ̄lɛ̄ka̍ o̍ hɔ̄l o̍kɔ̄ɔ̄, mbo̍ hīāū wānāā sōlīāā lāsa̍lāa̍.) 

35Ō fūla̍ o̍ sa̍lālā lūāmāālā kāāku̍u̍ lā nda̍ wa̍ la̍ŋ lōmɔ̄ɔ̍ la̍ŋ kɔ̄ɔ̄lī, ma̍ sōlī vɛ̄lɛ̄ 
chūɛ̄īmā chɔ̄lūa̍a̍ sa̍lā kɔ̄l nyūlōo̍. Ndu̍yɛ̍ ma̍ sōlī vɛ̄lɛ̄ sa̍lālā mūɛ̄īmā kīle̍pīi̍la̍ŋ a̍ 
sālālā lūāmāālā lāŋ lātūlu̍. O̍ ko̍ŋ kɔ̍ɔ̍lī, bɔ̄ŋa᷅ŋndā nda̍ a̍a̍ bi̍ī pa̍a̍ndū o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, mi̍ lā mīīŋgū vɛ̄lɛ̄ bīīnɔ᷄ŋndo̍ māā pāāndū. 

36Ndu̍yɛ̍ mi̍ Māsā Bɛ̍ndōo̍ Hɛ̄sɛ̄ki̍yā, a̍ wāŋnda̍ kpo̍u̍, a̍ du̍a̍u̍nu᷄ŋ nya̍a̍le̍, kāni̍ 
fo̍ndōle̍ le̍ mɛ̄ɛ̍ Mɛ̄lɛ̄ka̍ ma̍la̍ nda̍ ma̍ kēlēŋā sɔ̄ɔ̍ŋ mu᷅ŋ chīī chɔ̍chɔ̍ yɛ̍. 

Ko̍lo̍ni̍kō Dii̍̍ŋ Ndɔ̄ɔ̍ 30 

Māsā Bɛn̍dōo̍ Hɛs̄ɛk̄iy̍ā bɛɛ̍n̍dia̍̍ŋ lē Bɔŋ̄a᷅ŋ Lōōna᷄ŋndo̍ a̍ Hīōūwɔɔ̄ ̄chōo̍ wo̍ o̍kɔɔ̄ ̄
1-4Ndu̍yɛ̍ wāŋnda̍ ā bīi̍ bɔ᷅ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ wo̍ o̍kɔ̄ɔ̄ o̍ pāŋgi̍i̍ tāse̍i̍ 
ni᷄ŋ wɔ̍sī kōŋ māā pāāndū le̍. Kāni̍ fo̍ndōle̍, wānā sōlīāā lāsa̍lāa̍ ā bɔ̄ɔ̍ bɔ̍ɔ̍ ā ve᷄ a̍ 
di̍a̍ndāā Mɛ̄lɛ̄ka̍ o̍ hɔ̄l, le̍ he̍ī, ā ve̍ a̍ bɛ̄ndāā le̍ wa̍li̍ nda̍ a̍a̍ nɔ̍ le̍ tōsāa̍ wo̍ tōsā le̍. 
Ndu̍yɛ̍ vɛ̍lɛ̄, ō cho̍ wa᷅ŋnda̍ kpo̍u̍ le̍ nda̍ a̍a̍ chu̍u̍ŋgi̍āŋ Chūlu̍sɛ̄lɛ̄m le̍ bɔ̄ŋa᷅ŋndo̍ 
ho̍ō le̍. Le̍ he̍ī, mi̍ Māsāa̍ Hɛ̄sɛ̄ki̍yā nda̍ lāŋgba̍ā kālāā lēlɛ̄ŋnda̍, a̍ wāŋnda̍ ā pīli̍a̍a̍, 
ā chɛ̄la᷅ŋ le̍ bɔ̄ŋa᷅ŋndo̍ ho̍ō bīyɔ̄ɔ̍ o̍ pāŋgi̍i̍ di̍i̍ŋ ndūɛ̍i̍ ni᷄ŋ. O̍ ko̍ŋ, mi̍ Māsā Bɛ̍ndōo̍ 
Hɛ̄sɛ̄ki̍yā o̍ yɔ᷅ŋ dīōmnde̍ŋ I̍sɔ̄lūɛ̄ī, a̍ Chu̍dā, lātūlu̍ a̍ būŋgɛ̄ī E̍fi̍lūēmnde̍, a̍ būŋgɛ̄ī 
Mānāa̍sēve̍ bā pāa̍le̍ŋ lē dēl lo̍, le̍ mī nda̍ a̍a̍ chu̍u̍ŋgi̍āŋ Chūlu̍sɛ̄lɛ̄m o̍ chīɛ̍i̍ 
Mɛ̄lɛ̄ka̍a̍, le̍ mā bīī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ wo̍ o̍kɔ̄ɔ̄, le̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ I̍sɔ̄lūɛ̍i̍ya̍ bɛ̄ɛ̄le̍ŋ kīo̍o̍. 

5O̍ ko̍ŋ kɔ̍ɔ̍lī, mi̍ wāŋnda̍ ha̍ā ā kɛ̄ɛ̄sīāā le̍ mā yɔ᷄ŋ yōndāa̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
kpo̍u̍, chɔ̍ŋ Da᷅ŋ, bā lūāŋndo̍, mbō kūɛ̄ Bīɛ̄ɛ̄si̍ɛ̍bā bā tōūwo̍, le̍ mī wāŋnda̍ ā hīŋ mā 
hu᷄ŋ bi̍ī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ wo̍ o̍kɔ̄ɔ̄, Chūlu̍sɛ̄lɛ̄m, le̍ mā Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ kīo̍o̍. Kāni̍ fu̍u̍le̍, bɔ̄ŋa᷅ŋndo̍ ho̍ō, ndu̍ o̍o̍ bīīnu᷄ŋ ndɔ̍ mī 
wāŋnda̍ hīŋ fāŋgā mɛ̄ɛ̍ i̍ cho̍ ī tūwāā o̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni᷄ŋ yɛ̍ le̍. 

6O̍ ko̍ŋ kɔ̍ɔ̍lī, mi̍ māsā bɛ̍ndōo̍ a̍ lāŋgba̍ā kālāā lēlɛ̄ŋnda̍ ā yɔ̄ŋ ki̍i̍la̍a̍ ma̍ kūā a̍ 
yāu̍la̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, a̍ lɛ̄ŋndē Chu̍dāle̍ŋ kpo̍u̍. Nyɛ̄ nda̍ pōōnyi̍a̍a̍ wo̍ 
cho̍ ho̍ō ni̍, āā, “Wāŋnda̍ I̍sɔ̍lūɛ̄ī, la̍ mīīŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ ībūŋ, Mɛ̄lɛ̄ka̍ 

E̍bīlāha᷅m, a̍ Āa̍se̍, a̍ Che̍kɔ̍pū wo̍, ndu̍ bɛ̍ɛ̍ mbō mi̍i̍ŋgu̍ nya̍ o̍ ībūŋ, nya̍ wānāa̍ 
hɛ̍lu᷄ŋ ha̍ā mi̍ lā fūlā Māsā Bɛ̍ndūa̍a̍ Āsi̍i̍līāā o̍ bā bɛ̄ŋgu̍ wa̍. 

7Lā tu̍āl ka̍ālā fi̍nyāā nyāā ma̍māa̍, a̍ wānāya᷅ŋ nyāa̍ŋ kɔ̄ɔ̄lī le̍, a̍ ve̍ ha̍ā sa̍kpō 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ o̍ hɔ̄l te̍ wa̍. Ndu̍yɛ̍ mi̍ Mɛ̄lɛ̄ka̍ tūsī 
nda̍ dɛ̍nɛ̍ pa̍lāā bɛ̄ndōo̍ chōo̍. 

8Lā wa᷅ wānāā bōlīī kālā māā nda̍ le̍. Lā tūsi̍ŋ Mɛ̄lɛ̄ka̍ Ya̍a̍wɛ̄ɛ̄ o̍ bā bɛ̄ŋgu̍, ndu̍yɛ̍ 
mī lā hīŋ o̍ chīɛ̄ī ndɔ̄ di̍a̍ndāā o̍ bɛ̍ɛ̍ndi̍a̍a̍ mbo̍ wa̍ le̍ fɛ̍ɛ̍ŋ a̍ fɛ̍ɛ̍ŋ ndo̍, mi̍ lā sōōlu̍u̍ 
ndu̍, mī lā wa̍ wa̍li̍ ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ tōsāa̍, Mɛ̄lɛ̄ka̍ nyāa̍. O̍ ko̍ŋ, mī tu̍mbe̍ 
ndɔ̄ ka̍lā ka̍lāa̍ ō fāŋa̍ŋ nya̍ chōo̍. 

9Tē lā mīīŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ ībūŋ pɛ̍, wānāya᷅ŋ nyāa̍ŋ ni̍, a̍ chūāūwāā nyāa̍, 
nyīɛ̍ɛ̍ye̍ ī chō wānāa̍ bi̍ī nda̍ wa̍ bīyɔ̄ɔ̄, mā ma̍l nda̍, mā mīīŋgu̍ o̍ lɛ̄ŋnde̍ŋ nde᷅ŋ 
ni᷄ŋ. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ chō wānā kɛ̍ndɛ̄, ndu̍yɛ̍ mbo̍ nɔ̄ nyīɛ̍ɛ̍ye̍. 
Ndu̍yɛ̍ tē lā mīīŋgu̍ ndu̍ o̍ ībūŋ pɛ̍, ō chō nya̍ mīīŋgū bīyɔ̄ɔ̄ māā pāāndū.” 

10O̍ ko̍ŋ kɔ̍ɔ̍lī, mi̍ ki̍i̍la̍a̍ ha̍ā ā kūā ma̍ bālū o̍ chi̍o̍o̍ŋ o̍ būŋgɛ̄ī E̍fi̍lūēmnde̍ ni᷄ŋ, a̍ 
būŋgɛ̄ī Mānāa̍sēve̍ kpo̍u̍, ma̍ kūā le̍nde̍ ha̍a̍a̍ o̍ būŋgɛ̄ī Sɛ̍bu̍lɔ̄ŋnde̍ di̍. Kɛ̍ mi̍ 
wāŋnda̍ mām ki̍i̍la̍a̍ ha̍ā, ma̍ chūā nda̍ chɔ̍dɔ̄. 

11Kɛ̍ mi̍ pūa̍a̍ ā ti᷄ŋ, fūlāa̍ o̍ būŋgɛ̄ī A̍sīɛ̄ɛ̄ve̍ ni᷄ŋ, a̍ būŋgɛ̄ī Mānāa̍sēve̍, a̍ būŋgɛ̄ī 
Sɛ̍bu̍lɔ̄ŋnde̍, ma̍ tūsi᷄ŋ, ma̍ kūā Chūlu̍sɛ̄lɛ̄m o̍ yōōŋgū kōŋ. 

12Ndu̍yɛ̍, Mɛ̄lɛ̄ka̍ o̍ wa̍ a̍ wāŋnda̍ Chu̍dā lātūlu̍, mbo̍ tōsā ma̍ wā kɔ̄llo̍ ō pīlɛ̍, le̍ mā 
tōsa̍ nyɛ̄ māsā bɛ̍ndōo̍ nda̍ lāŋgba̍ā ndūāā ka᷅la̍ ā dīmu̍l nda̍ wo̍, ndu̍ yɔ̍nūŋ ni̍ 
māā, le̍ mā tōl dīōm Mɛ̄lɛ̄ka̍ Ya̍a̍wɛ̄ɛ̄ wo̍ kɔ̄ɔ̄lī. 

A̍ mɛɛ̄ ̄Bɔŋ̄a᷅ŋ Lōōna᷄ŋndo̍ a̍ hīōūwɔɔ̄ ̄chōo̍ wo̍ o̍kɔɔ̄ ̄ō bīīnu᷄ŋ yɛ ̍
13O̍ pāŋgi̍i̍ dīi̍ŋ ndūɛ̍i̍ ni᷄ŋ, o̍ wɔ̄sī kōŋ ni᷄ŋ, mi̍ wāŋnda̍ kūā ta̍u̍ ta̍u̍ Chūlu̍sɛ̄lɛ̄m 
chi̍e̍e̍, le̍ mā kɔ̍ bi̍ī bɔ̄ŋa᷅ŋ nda̍ dīā be̍e̍dīi̍ nɔ̍ yi̍i̍sīi̍ le̍ni̍ŋ te̍ wo̍. 

14O̍ ko̍ŋ, ma̍āŋndā chēle̍ŋnda̍ nda̍ tōōsi̍a̍a̍ Chūlu̍sɛ̄lɛ̄m nda̍ŋ ki̍nɛ̍i̍, a̍ ma̍āŋndā nda̍ 
a̍a̍ lu̍ām nyɛ᷅m chūŋ kɛ̄ndɔ᷄ŋ lēchōo̍ o̍ mɛ̄lɛ̄ka̍a̍ chēle̍ŋ nda̍ lo̍ la̍ŋ, ma̍ fāŋā la̍ŋ kpo̍u̍, 
ma̍ kɔ̍ vi̍o̍ū la̍ŋ o̍ dɛ̍ŋgbɔ̍ɔ̍ o̍ pēmbo᷄ŋ tɛ̄ɛ̄ŋ Ki̍di̍lɔ̄ŋ. 

15O̍ pāŋgi̍i̍ dīi̍ŋ ndūɛ̍i̍ ni᷄ŋ, mālɔ̄ tɔ̍ a̍ lē hi̍ɔ̍ɔ̍lu̍ wɔ̍sī kōŋ, ma̍ dīī sāā fɔ̍ŋndɔ̍ wa̍ le̍ 
Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ o̍kɔ̄ɔ̄ wo̍. O̍ ko̍ŋ, wānāā sōlīāā lāsa̍lāa̍ ni̍, a̍ 
Li̍va̍īya̍, mi̍ si̍ɔ̍mbu̍la̍ŋ lā bīī nda̍, ma̍ dīndī nda̍ pi̍la̍ Mɛ̄lɛ̄ka̍ o̍ hɔ̄l. Ndu̍yɛ̍ nda̍ bɛ̍ɛ̍, 
ma̍ mīīŋgū ni̍ko̍ sa̍lāla̍ŋ lōmɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ. 

16O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍, a̍ Li̍va̍īya̍ ha̍ā, ā chūā fo̍ndāŋndā ndāla̍ 
wa̍lta̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ māā pāāndū, mɛ̄ɛ̍ i̍ cho̍ ī tūwāā o̍ sāwāla̍ Mūu̍sē, wāna̍ 
Mɛ̄lɛ̄ka̍a̍ ni᷄ŋ yɛ̍. O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ ā fāsāŋīāā ko̍o̍ma̍ chɔ̄lūāā 
mā nda̍ sɔ̄la̍ Li̍va̍īya̍ o̍ bā wa̍ŋ, o̍ ma̍āŋndo̍. 

17Wānāa̍ ve̍ a̍ di̍a̍ndāā Mɛ̄lɛ̄ka̍ o̍ hɔ̄l te̍ wa̍, ā wa̍ ta̍u̍ wa̍nāa̍ chu̍u̍ŋgi̍āŋ ka̍ŋ nda̍ 
tɛ̄ɛ̄ŋ. Nda̍ a̍a̍ nɔ̍ ku̍e̍ē mī nda̍ a̍a̍ di̍ī sāā fɔ̍ŋndu̍a̍a̍ wānā o̍ wānā ndu̍ o̍o̍ nɔ̍ le̍ dīyɔ̄ɔ̍ 

le̍ Bɔ̄ŋa᷅ŋ Lōōna᷄ŋndo̍ ho̍ō wa̍ le̍. Le̍ he̍ī, mi̍ Li̍va̍īya̍ ā dīī sāā fɔ̍ŋndu̍a̍a̍ le̍ wānā o̍ 
wānā ō pīlɛ̍, le̍ mā sɔ̄la̍ dīndīo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

18Wāŋnda̍ ha̍ā, ā nda̍ a̍a̍ ve̍ ka̍ŋ a̍ di̍a̍ndāā Mɛ̄lɛ̄ka̍ o̍ hɔ̄l te̍ wa̍, a̍ ka̍ ka̍ o̍ yu̍ŋgu̍ 
E̍fi̍lūēm chōo̍, a̍ yu̍ŋgu̍ Mānāa̍sē wo̍, a̍ yu̍ŋgu̍ I̍sa̍a̍kā wo̍, a̍ yu̍ŋgu̍ Sɛ̍bu̍lɔ̄ŋ ndo̍ 
chōo̍ nda̍ a̍a̍ fu̍la̍ ni̍. Mi̍ chē bɛ̍ɛ̍ ī ve̍ i̍ bɛ̍ndāā mɛ̄ɛ̍ sāwāla̍ Mɛ̄lɛ̄ka̍ la̍ŋ lā dīmi̍ yɛ̍ le̍ 
ni̍, kɛ̍, a̍ ko̍ŋ fa̍ū, wāŋnda̍ ha̍ā ā dīā nyɛ̄ dīāā Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ 
wo̍ o̍kɔ̄ɔ̄. Ndu̍yɛ̍, mi̍ Hɛ̄sɛ̄ki̍yā o̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ le̍ nda̍, mbo̍ dīmī āā, “O̍o̍ 
Mɛ̄lɛ̄ka̍ Ya̍a̍wɛ̄ɛ̄, wānā kɛ̍ndɔ̄ɔ̍, tūīīnu̍ŋ wa᷅ŋnda̍ ha̍ā īnyīɛ̍ɛ̍, 

19a̍ kɛ̍ɛ̍si̍a̍a̍ ha̍ā a̍ kɔ̄ltā ndāla̍ŋ le̍ nu̍m tōlɔ̄ɔ̍ kɔ̄ɔ̄lī wa̍, nūm Mɛ̄kɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
fi̍nyāā ndāā ma̍māa̍, mi̍ chē bɛ̍ɛ̍ ā cho̍ a̍ di̍a̍ndāā nu̍m o̍ hɔ̄l le̍ mā wa̍ o̍ bɔ̄ŋa᷅ŋndo̍ 
ho̍ō chōo̍ le̍ ni̍.” 

20Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī pīɛ̄īle̍ Māsā Bɛ̍ndōo̍ Hɛ̄sɛ̄ki̍yā le̍ŋ, o̍ ko̍ŋ, mbo̍ 
māl wāŋnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ, o̍ tūsi̍ lɛ̍ nda̍ dɛ̍nɛ̍ pa̍lāa̍ chōo̍ le̍. 

21Ndu̍yɛ̍ le̍ pālɛ̍i̍ ī ŋɔ᷄mmɛ̍ū, wāŋnda̍ I̍sɔ̄lūɛ̄ī kpo̍u̍ ā wa̍ Chūlu̍sɛ̄lɛ̄m o̍ bɔ̄ŋa᷅ŋ nda̍ 
dīā ko̍ŋ be̍e̍dīi̍ nda̍ do̍ū yi̍i̍sīi̍ le̍ wo̍ chōo̍ a̍ nya̍a̍lo̍o̍. Ndu̍yɛ̍ lēpāa̍ o̍ lēpāa̍ Li̍va̍īya̍, 
a̍ wānāa̍ sōlīāā lāsa̍lāa̍, ā wa̍ chōndo̍ŋ sōlīo̍o̍ mā sāŋgālā Mɛ̄lɛ̄ka̍ Ya̍a̍wɛ̄ɛ̄, mā lūāā 
nyɛ̄m chāāŋ yɛ̍ yi̍ɔ̍ɔ̍ŋ o̍ ndu̍ lo̍, a̍ kpāāya̍ ndāa̍ kpo̍u̍. 

22O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā sāŋgālā Li̍va̍īya̍, le̍ tāāsi̍lā kɛ̄ndɛ̄lā nda̍ chɔ᷄m o̍ Mɛ̄lɛ̄ka̍ 
Ya̍a̍wɛ̄ɛ̄ sōōlūūwo̍ ni᷄ŋ nda̍ŋ. 

A̍ bɔŋ̄a᷅ŋ dīiŋ̍ ndɔɔ̄ ̍o̍kɔɔ̄ ̄

Mi̍ wāŋnda̍ ā dīā nyɛ̄ dīāā Bɔ̄ŋa᷅ŋ Lōōna᷄ŋ kōŋ a̍ Hīōūwɔ̄ɔ̄ chōo̍ wo̍ o̍kɔ̄ɔ̄ le̍ pālɛ̍i̍ ī 
ŋɔ̍mmɛ̍ū. Ma̍ sōlī sa̍lālā kɔ̄l nyūlūla̍ŋ, ma̍ mēl Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā 
ma̍māa̍ ba̍li̍ka̍. 

23O̍ ko̍ŋ kɔ̍ɔ̍lī, wānāa̍ wa̍ o̍ bɔ̄ŋa᷅ŋ kōŋ chōo̍ wa̍ kpo̍u̍, ma̍ chɛ̄la᷅ŋ le̍ mī bɔ̄ŋa᷅ŋ kōŋ 
hīōū lāchī lē pālɛ̍i̍ ī ŋɔ᷄mmɛ̍ū vɛ̍lɛ̄. Ndu̍yɛ̍ mā hīāū lāchī a̍ bɔ̄ŋa᷅ŋ kōŋ bīyɔ̄ɔ̍ a̍ 
nya̍a̍lo̍o̍ le̍ pālɛ̍i̍ vɛ̄lɛ̄ ŋɔ᷄mmɛ̍ū. 

24O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā, māsāa̍ le̍ Chu̍dā, o̍ ke᷅ wānāā nda̍ a̍a̍ chu̍u̍ŋgi̍āŋ ka̍ŋ le̍ 
bɔ̄ŋa᷅ŋndo̍ wa̍, nāūwāā tōōyīa̍a̍ wāa̍ ō pīlɛ̍ (1,000), a̍ sāa̍ wāa̍la̍ŋ lā ŋɔ᷄mmɛ̍ū 
(7,000). O̍ ko̍ŋ kɔ̍ɔ̍lī, lāŋgba̍ā kālāā lēlɛ̄ŋnda̍ bɛ̍ɛ̍ ma̍ kē wāŋnda̍ ha̍ā nāūwāā 
tōōyīa̍a̍ wāa̍ ō pīlɛ̍ (1,000), a̍ sāa̍ wāa̍la̍ŋ tɔ̍ (10,000). O̍ ko̍ŋ kɔ̍ɔ̍lī, mi̍ wānāā sōlīāā 
lāsa̍lāa̍ ā bɔ̍ɔ̍ bɔ̍ɔ̍ a̍ di̍ndī nda̍ pi̍la̍ Mɛ̄lɛ̄ka̍ o̍ hɔ̄l. 

25Wāŋnda̍ Chu̍dā a̍ chūūŋgi̍āŋ ka̍ŋ na̍a̍ pi᷅lɛ̍ wa̍ ni̍, a̍ wānāā sōlīāā lāsa̍lāa̍, a̍ 
Li̍va̍īya̍, a̍ wānā o̍ wānā fu̍la̍ I̍sɔ̍lūɛ̄ī, a̍ wānāā lēkāa̍wa̍a̍ wa̍ I̍sɔ̄lūɛ̍i̍ya̍, a̍ wānāā 
lēkāa̍wa̍a̍ wa̍ Chu̍dā wa̍, nda̍ kpo̍u̍ ma̍ dūāūnu᷄ŋ nya̍a̍le̍ a̍ nyɛ̍ yɔ̍nu̍ŋ ndo̍. 

26Ndu̍yɛ̍ nya̍a̍le̍ bɛ̍ndōo̍ ō wa̍ Chūlu̍sɛ̄lɛ̄m ta̍u̍. Kāni̍ bɛ̍ɛ̍, chɔ̍ŋ a̍ te̍le̍ŋ Sɔ̍lɔ̍mɔ̄ŋ, po̍ 
Dēēve̍ wo̍ ō wa̍ māsā wo̍, nya̍a̍le̍ wa̍ā le̍nde̍ ndu̍ o̍o̍ yɔ̍nu̍ŋ ndɔ̍ Chūlu̍sɛ̄lɛ̄m te̍. 

27O̍ ko̍ŋ kɔ̍ɔ̍lī, wānāā sōlīāā lāsa̍lāa̍ ni̍, a̍ Li̍va̍īya̍, ma̍ cha᷄ŋ ma̍ dūāū wāŋnda̍ sa̍lā. 
Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍ɛ̍ī nda̍ dīōm. 

Ko̍lo̍ni̍kō Dii̍̍ŋ Ndɔ̄ɔ̍ 31 

A̍ mɛɛ̄ ̍nda̍ tɛɛ̄m̄bu̍u̍ fo̍ndāŋndā wāŋnda̍ nda̍ a̍a̍ ta̍ŋgu̍l le̍ mɛl̄ɛk̄a̍a̍ chēle̍ŋnda̍ sōōlūūwo̍ la̍ŋ 
yɛ ̍o̍kɔɔ̄ ̄

1Mɛ̄ɛ̍ bɔ̄ŋa᷅ŋndo̍ ō chūū, mi̍ wāŋnda̍ I̍sɔ̍lūɛ̄ī kpo̍u̍, a̍ wa̍ o̍ bɔ̄ŋa᷅ŋ kōŋ chōo̍ wa̍, ā 
kūā o̍ chi̍o̍o̍ŋ o̍ lɛ̄ŋndē Chu̍dāle̍ŋ ni᷄ŋ, ma̍ kɔ̍ pe̍sī pēsī nyɛ̄lā nda̍ tōōsi̍a̍a̍ a̍ pōūta̍ŋ, 
māā māsūŋgbu̍ le̍ mɛ̄lɛ̄ka̍a̍ ndāa̍ sōōlūūwo̍ la̍ŋ, a̍ nyɛ̄lā nda̍ sīmi̍ māā māsūŋgbu̍ 
le̍ Mɛ̄lɛ̄ka̍ ndāa̍ A̍si̍ɛ̍lūā sōōlūūwo̍ la̍ŋ. Ndu̍yɛ̍ fo̍ndāŋndā lāsōōlu̍u̍la̍ŋ, a̍ 
ma̍āŋnda̍ŋ o̍ lɛ̄ŋndē Chu̍dāle̍ŋ ni᷄ŋ, a̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ, a̍ o̍ būŋgɛ̄ī 
E̍fi̍lūēmnde̍ ni᷄ŋ, a̍ o̍ būŋgɛ̄ī Mānāa̍sēve̍ bā pāa̍le̍ŋ lē dēl lo̍, ma̍ tɛ̄ɛ̄mbūū la̍ŋ kpo̍u̍. 
O̍ ko̍ŋ kɔ̍ɔ̍lī, mi̍ wāŋnda̍ I̍sɔ̍lūɛ̄ī kpo̍u̍, a̍ mi̍i̍ŋgū o̍ lānda̍ lo̍, ma̍ kɔ̍ cha᷅l o̍ nyɛ̄m ndāŋ 
ki̍ɔ̍ɔ̍ŋ chōo̍. 

2O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā o̍ mi̍ŋgī wānāā sōlīāā lāsa̍lāa̍, a̍ Li̍va̍īya̍, o̍ fo̍ndāŋndā 
ndāla̍ yɛ̍ yɛ̍la̍ nda̍ a̍a̍ nɔ̄ le̍ wa̍llo̍ tōsāa̍ la̍ŋ. Wānāā sōlīāā lāsa̍lāa̍ nda̍ Li̍va̍īya̍, nda̍ 
wa᷄ le̍ sa̍lālā lūāmāā la̍ŋ, a̍ sa̍lālā kɔ̄l nyūlūla̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ni̍. Ndu̍yɛ̍ 
vɛ̍lɛ̄, nda̍ nda̍ a̍a̍ nɔ̍ le̍ wa̍llo̍ o̍ dīōlā sāāsa̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ ni̍, a̍ 
Mɛ̄lɛ̄ka̍ ba̍li̍ka̍a̍ mēllo̍ ndu̍yɛ̍ mā sāŋga̍la̍ ndu̍. 

3O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā, o̍ yɔ̍ŋgū chɔ̄lūāā ndūa̍a̍ ndu̍ pi̍la̍a̍ kɛ̍sɛ̍ 
kɛ̍sɛ̍, le̍ sa̍lālā lūāmāā la̍ŋ, lā nda̍ a̍a̍ nɔ̍ le̍ sōlīo̍o̍ īdīi̍ la̍ŋ, a̍ lā nda̍ a̍a̍ nɔ̍ le̍ sōlīo̍o̍ a̍ 
pāa̍le̍ yɔ̍ŋga᷄ŋ nde̍ŋ la̍ŋ, a̍ le̍ sa̍lālā lūāmāālā nda̍ a̍a̍ nɔ̍ le̍ sōlīo̍o̍ o̍ pāa̍le̍ pɛ̍ŋgīāāle̍ŋ 
chōo̍ la̍ŋ, a̍ le̍ bɔ̄ŋa᷅ŋ pāŋgi̍i̍ sɛ̍nɛ̄īyo̍, a̍ le̍ bɔ̄ŋa᷅ŋnda̍ wa̍ lā kɛ̄ɛ̄sīāā le̍ tōsāa̍ la̍ŋ, mɛ̄ɛ̍ 
i̍ wa̍ ī pōōnyīāā o̍ sāwa̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ yɛ̍. 

4O̍ ko̍ŋ kɔ̍ɔ̍lī, mbo̍ dīmūl wānāa̍ wa̍ īchāli̍ Chūlu̍sɛ̄lɛ̄m chi̍e̍e̍ wa̍, le̍ mī nda̍ a̍a̍ 
yɔ̍ŋgu̍ wānāā sōlīāā lāsa̍lāa̍, a̍ Li̍va̍īya̍, ku̍nda̍ wa̍ le̍ nda̍ wo̍. Ko̍ŋ tōsā ni̍ mā 
yɔ̄ŋgu̍ŋ nda̍ pi̍la̍ o̍ nyɛ̄ sāwa̍ Mɛ̄lɛ̄ka̍ Ya̍a̍wɛ̄ɛ̄ wo̍, ō dīmi̍ wo̍ tōsāa̍ ni᷄ŋ. 

5Ndu̍yɛ̍ dīmīo̍o̍ nu̍a̍ā mi̍ wāŋnda̍ I̍sɔ̄lūɛ̄ī kpo̍u̍ a̍ tu̍ɛ̍ī nyɛ̄ māsā bɛ̍ndōo̍ ō dīmi̍ wo̍, 
mi̍ wāŋnda̍ ā kāndū hūnɔ̄ɔ̍ a̍ tɔ̄lɔ̄ɔ̄lā ku̍lta̍ ta̍se̍la̍ kɛ̍ndɛ̄ kɛ̍ndɛ̄la̍ŋ, a̍ mūɛ̄īmā 
kīle̍pīi̍ya̍ŋ, a̍ chūɛ̄īmā Ɔ̄līfi̍i̍ya̍ŋ, a̍ līa̍a̍ŋ, a̍ tɔ̄lɔ̄ɔ̄ o̍ tɔ̄lɔ̄ɔ̄ nda̍ sɔ̄la̍ o̍ chīɔ̄ɔ̄ŋ nda̍ŋ ni᷄ŋ, 
ndu̍yɛ̍ ma̍ hūŋ vɛ̄lɛ̄ a̍ kēlā lēbōltā nda̍ sōli̍ o̍ nyɛ̄m nda̍ sɔ̄la̍ wo̍ŋ chōo̍ la̍ŋ. 

6O̍ ko̍ŋ, wāŋnda̍ I̍sɔ̍lūɛ̄ī, a̍ wa̍ īchāli̍ o̍ chi̍o̍o̍ŋ Chu̍dā wa̍, a̍ wāŋnda̍ Chu̍dā, ma̍ sōlī 
kēlā lēbōlta̍ŋ o̍ chɔ̄lūāā ndāā yɛ̍ yi̍a̍a̍ chōo̍, a̍ o̍ sāa̍ ndāa̍ chōo̍, ma̍ hūŋ a̍ la̍ŋ ma̍ 
yɔ̄ŋgū. Ma̍ sōlī vɛ̄lɛ̄ kēlā lēbōltā chēle̍ŋ, o̍ nyɛ᷄m wa̍ ŋ̄ dīāndāā Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ ndāa̍ o̍ hɔ̄l lo̍ŋ chōo̍, ma̍ yɔ̄ŋgū. Ma̍ dīī mu̍ŋ ku̍ndā bɛ̄ndōo̍ se̍ŋgbe̍ŋ. 

7Ndu̍yɛ̍, o̍ pāŋgi̍i̍ ya̍a̍ ndūɛ̍i̍ ni᷄ŋ, nda̍ kāndu̍ nyɛ̄m mu᷅ŋ chūūŋgi̍a̍a̍ ni̍, ma̍ chīī o̍ 
pāŋgi̍i̍ ŋɔ̍mmɛ̍ūve̍ ni᷄ŋ. 

8Mɛ̄ɛ̍ Māsā Bɛ̍ndōo̍ Hɛ̄sɛ̄ki̍yā nda̍ wānāā ndūāā bɛ̍ndūa̍a̍ ā hīŋ ma̍ chā mɛ̄ɛ̍ kpɛ̍ 
kēla̍ŋ nda᷅ŋ la̍ wa̍ ku̍ndā bɛ̄ndōo̍ yɛ̍, ma̍ sāŋgālā Mɛ̄lɛ̄ka̍ Ya̍a̍wɛ̄ɛ̄, a̍ wānāā ndūa̍a̍, 
I̍sɔ̍lūɛ̄ī. 

9O̍ ko̍ŋ, mi̍ Hɛ̄sɛ̄ki̍yā o̍ nyu̍nā wānāā sōlīāā lāsa̍lāa̍, a̍ Li̍va̍īya̍, le̍ nāa̍ nda̍ sɔ̄la̍ kēlā 
bɛ̄ndūla̍ŋ nda᷅ŋ nda̍. 

10O̍ ko̍ŋ, mi̍ Āsālu̍i̍yā, Māsa̍ wānāā sōlīāā lāsa̍lāa̍, fūlāa̍ o̍ pūlāle̍ Sa̍dɔ̍kī le̍ŋ chōo̍, 
o̍ mu̍lu̍l māsā bɛ̍ndōo̍ āā, “Kāni̍ ni᷅ŋ mi̍ wāŋnda̍ ā kāndū hūnɔ̄ɔ̍ a̍ ke̍la̍ ndāla̍ŋ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ŋ̄ nɔ̄ ni᷅ŋ nyɛ̄ dīāā ta̍u̍ le̍ dīo̍o̍, ndu̍yɛ̍ ō chu̍ū bɛ̍ɛ̍ le̍. 
Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū wāŋnda̍ sa̍lā ta̍u̍, nyɛ̄ ko᷄ŋ to̍sā ni̍ mī nyɛ̄ dīa̍a̍ ō wā nu̍a̍ā ta̍u̍ 
ta̍u̍.” 

11O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā o̍ di̍mu̍l wāŋnda̍ le̍ mā tōōsi̍a̍a̍ lu̍mūi̍la̍ 
nda̍ kɛ̄sī nyɔ̍ɔ̍ŋ nda̍ŋ, o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, ndu̍yɛ̍ ma̍ tōōsīāā la̍ŋ mɛ̄ɛ̍ o̍ di̍mi̍ 
yɛ̍. 

12Ndu̍yɛ̍ wāŋnda̍ wā sa̍kpō o̍ nyɔ̄ɔ̍ŋ mu᷅ŋ yɔ̄ŋgōo̍ ni᷄ŋ, ma̍ hūŋ a̍ chūūŋgīāāla̍ŋ, a̍ 
kēlā lēbōlta̍ŋ, a̍ nyɛ᷄m wa̍ ŋ̄ yɔ̄ŋgāā o̍ Mɛ̄lɛ̄ka̍ lo̍ wo̍ŋ, le̍ mu̍ŋ māndāa̍ lo̍ŋ. O̍ ko̍ŋ, 
ma̍ kɛ̄sī Kōnāna̍yā, Li̍va̍īnɔ̄ nyɛ᷅m mu᷅ŋ chīla̍ŋ. Ma̍ kɛ̄sī Si̍mɛ̄ī wānāyɛ̍ī ndɔ̄ ndu̍ īkɛ̄i̍. 

13O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Hɛ̄sɛ̄ki̍yā nda̍ Āsālu̍i̍yā, māsa̍ wānāā sōlīāā 
lāsa̍lāa̍, ma̍ hɛ̄lī Li̍va̍īya̍ le̍ mā wa̍ wa̍llo̍ wāŋnda̍ ha̍ā o̍ bā bɛ̄ŋgu̍. Wānāā nda̍ hɛ̄li̍ 
ka̍ŋ nda̍, nda̍ cho̍ ha̍ā ni̍, Chɛ̍yɛ̄ɛ̄, a̍ A̍sa̍sīāā, a̍ Na̍ha̍tī, a̍ A̍sa̍hɛ̄l, a̍ Chɛ̄lūīmo̍tī, a̍ 
Chōsa̍ba̍dī, a̍ I̍līɛ̄ɛ̄l, a̍ Īsīma̍chīāā, a̍ Māha̍tī, a̍ Bɛ̄na̍yā. 

14O̍ ko̍ŋ kɔ̍ɔ̍lī, Ko̍lūɛ̄ po̍ I̍mi̍nāā wo̍, ndu̍ bɛ̍ɛ̍ Li̍va̍īnɔ̄ɔ̍ o̍ wa̍ ni̍. Ndu̍ wa̍ dīō sāāsa̍ 
wa̍ o̍ chīɛ̍i̍ Mɛ̄lɛ̄ka̍a̍, bā pāa̍le̍ŋ lē chāŋ ndo̍ wo̍ māndāa̍ ni̍. Ndu̍yɛ̍ ma̍ kɛ̄sī ndu̍ vɛ̄lɛ̄ 
chīla̍ŋ, le̍ kēlā kɔ̄ltā chɛ̄lāāla̍ŋ, a̍ nyɛ᷄m cho̍ ŋ̄ dīāndāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mī 
wāŋnda̍ ā hūŋ a̍ mu̍ŋ ndo̍ŋ bīyɔ̄ɔ̍, ndu̍yɛ̍ a̍ le̍ mu̍ŋ pīɔ̄ūwo̍. 

15O̍ chi̍o̍o̍ŋ ŋ̄ pīlɔ̍ŋ, nāa̍ wānāā sōlīāā lāsa̍lāa̍ ā wa̍ īchāli̍ wa̍, Li̍va̍īya̍, a̍ nda̍ a̍a̍ hɛ̄li̍ 
ma̍ wā sa̍kpō o̍ Ko̍lu̍i̍ mālāa̍ ni᷄ŋ nda̍, nda̍ cho̍ ha̍ā ni̍. I̍dɛ̄ŋ, a̍ Mīni̍a̍a̍mīŋ, a̍ Chɛ̍sūāā, 
a̍ Sīɛ̄ma̍yā, a̍ Āmālu̍i̍yā, a̍ Sīɛ̄kāna̍yā. Pūa̍a̍ ha̍ā, nda̍, nda̍ a̍a̍ pi̍ɔ̍ū cha̍a̍ŋāā ndāā 
wa̍nāā sōlīāā lāsa̍lāa̍ nyɔ̄ɔ̍ŋ ni̍. Ndu̍yɛ̍, tē nda̍ a̍a̍ wa̍ wānāya᷅ŋ ndāŋ wa̍nāā sōlīāā 
lāsa̍lāa̍ nyɔ̄ɔ̍ŋ pīɔ̄ūwo̍ pɛ̍, chūāāmbɔ̄ ni̍, bɛ̄ndū ni̍, mɛ̄ɛ̍ ndu̍ o̍o̍ nɔ̍ wa̍llo̍ le̍ tōsāa̍ 
yɛ̍, le̍nde̍ nda̍ a̍a̍ ke᷅ ndu̍ ni̍. 

16O̍ ko̍ŋ kɔ̍ɔ̍lī, wāŋ pīāāndūa̍a̍ wa̍ chɔ̍ŋ wɔ̍sīla̍ŋ lā yāa̍, kɔ̍ la̍chi̍ kɛ᷅ wa̍, ā dīōlā 
ndāla̍ŋ lā wa̍ lā pōōnyīāā o̍ yu̍ŋgu̍la̍ ndāla̍ wānāā sōlīāā lāsa̍lāa̍ chōo̍ wa̍, nda̍ bɛ̍ɛ̍ 
nda̍ a̍a̍ nɔ̍ mī nda̍ a̍a̍ lu̍ɛ̍ī o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, le̍ wa̍llo̍ tōsāa̍ lēpāa̍ o̍ 
lēpāa̍, mɛ̄ɛ̍ wānā o̍ wānā nɔ̍ le̍ tōsāa̍ yɛ̍. Nda̍ bɛ̍ɛ̍ ma̍ sɔ̄lā nyɛ̄ dīāā kōŋ. 

17Wānāā sōlīāā lāsa̍lāa̍ ki̍nɛ̍i̍, ma̍ kē nda̍ nyɛ̄ dīa̍a̍ ho̍ō a̍ mɛ̄ɛ̍ dīōlā ndāla̍ŋ lā chō 
lā pōōnyīāā a̍ yu̍ŋgu̍la̍ ndāla̍ŋ kpɛ̍ kpɛ̍ yɛ̍. O̍ ko̍ŋ kɔ̍ɔ̍lī, Li̍va̍īya̍ ki̍nɛ̍i̍, kāndɔ᷄ŋndo̍ 
o̍ wɔ̄sīla̍ŋ bi̍dīi̍ŋ mbo̍ kūā le̍nde̍ kɛ᷅, nda̍ bɛ̍ɛ̍ ma̍ kē nda̍ nyɛ̍ dīa̍a̍ ho̍ō a̍ ku̍ndāla̍ŋ 
kpɛ̍ kpɛ̍, mɛ̄ɛ̍ wa̍lta̍ ndāla̍ŋ lā chō yɛ̍. 

18Wānāā sōlīāā lāsa̍lāa̍, mɛ̄ɛ̍ nda̍ wa̍ nda̍ nyɛ̄ dīa̍a̍ ho̍ō kīo̍o̍, ma̍ pōōnyīāā nda̍ 
dīōla̍ŋ kpɛ̍ kpɛ̍, wānā o̍ wānā a̍ yu̍ŋgu̍ ndɔ̄ɔ̍. Chūāūwāā ndāa̍ ni̍, a̍ lāāndāā ndāa̍, 
a̍ wānāā chēle̍ŋa̍a̍ wa̍ nda̍ o̍ bā bɛ̄ŋgu̍ wa̍ ma̍ pōōnyīāā nda̍ dīōla̍ŋ kpo̍u̍. Kāni̍ 
fo̍ndōle̍, nda̍ kpo̍u̍ ā wa̍ sa̍kpō, ndu̍yɛ̍ ma̍ kɛ̄sī nda̍ pi̍la̍ ā dīāndāā Mɛ̄lɛ̄ka̍ o̍ hɔ̄l. 

19O̍ ko̍ŋ kɔ̍ɔ̍lī, ma̍ hɛ̄lī vɛ̄lɛ̄ pūa̍a̍ wānāā sōlīāā lāsa̍lāa̍ tɛ̄ɛ̄ŋ le̍ mā kɔ̍ pi̍ɔ̍ū wānāā 
sōlīāā lāsa̍lāa̍ nyɛ̄ dīa̍a̍, ā nda̍ a̍a̍ fūla̍ o̍ pūlāle̍ E̍lɔ̄ŋnde̍ŋ chōo̍, ndu̍yɛ̍ ma̍ wā īchāli̍ 
o̍ chīɔ̄ɔ̄ŋ nda᷄ŋ ni᷄ŋ o̍ chi̍o̍o̍ŋ nda᷄ŋ īkɛ̄i̍ ya̍, ā dīōlā ndāla̍ŋ lā wa̍ lā pōōnyīāā māā 
wānāā sōlīāā lāsa̍lāa̍ a̍ yu̍ŋgu̍la̍ŋ ndāla̍ŋ kpɛ̍ kpɛ̍ wa̍. 

20O̍ ko̍ŋ, mi̍ Māsā Bɛ̍ndōo̍ Hɛ̄sɛ̄ki̍yā o̍ to̍sā le̍nde̍ o̍ lɛ̄ŋndē Chu̍dāle̍ŋ ni᷄ŋ kpo̍u̍. 
Ndu̍yɛ̍ mbo̍ tōsā nyɛ̍ wa̍ ō kɛ̄ndɛ̄, mbo̍ bɛ̍ndā, ndu̍yɛ̍ mbo̍ wā sa̍kpō Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ o̍ hɔ̄llo̍. 

21Ndu̍yɛ̍, wa̍li̍ o̍ wa̍li̍ Māsā Bɛ̍ndōo̍ Hɛ̄sɛ̄ki̍yā ndu̍ o̍o̍ kɛ̍ɛ̍si̍a̍a̍ le̍ tōsāa̍ o̍ chīɛ̍i̍ 
Mɛ̄lɛ̄ka̍a̍ mɛ̄ɛ̍ pɛ̄ɛ̄kūla̍ Mɛ̄lɛ̄ka̍ la̍ŋ, a̍ sāwāla̍ Mɛ̄lɛ̄ka̍la̍ŋ lā dīmi̍ yɛ̍, mbo̍ tōsā ndu̍. 
Ndu̍yɛ̍, mi̍ Māsāa̍ Hɛ̄sɛ̄ki̍yā o̍ sa̍a̍ŋgīāl Mɛ̄lɛ̄ka̍ a̍ kɔ̄l ndɔ̄ɔ̍ kpo̍u̍. O̍ mɛ̄ɛ̄lu̍la̍ŋ kpɔ̍ŋ, 
nyɛ̄ o̍ nyɛ̄ ndu̍ o̍o̍ kɛ̍ɛ̍si̍a̍a̍ le̍ tōsāa̍, mbo̍ tīū ndu̍ bā. 

Ko̍lo̍ni̍kō Dii̍̍ŋ Ndɔ̄ɔ̍ 32 

A̍ mɛɛ̄ ̍wāŋnda̍ Āsii̍l̍īāā kɔŋ̍gɔl̍a̍ŋ wa᷅ŋnda̍ Chūlu̍sɛl̄ɛm̄ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 18:13-37; 19:14-19, 35-37; Āīsa̍yā 36:1-22; 37:8-38) 

1Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Māsāa̍ Hɛ̄sɛ̄ki̍yā le̍ tōsāa̍, mi̍ Hɛ̄sɛ̄ki̍yā o̍ wa᷅ 
sa̍kpō o̍ ndu̍ tōsāa̍ ni᷄ŋ. Mɛ̄ɛ̍ Hɛ̄sɛ̄ki̍yā o̍ chi̍i̍ nyɛ̄ Mɛ̄lɛ̄ka̍ dīmu̍l ndu̍ wo̍ tōsa̍, mi̍ 
Sɛ̄nācha̍lu̍i̍bī, māsā bɛ̍ndōo̍ le̍ Āsi̍i̍līāā chu̍ā pūa̍a̍ ndūa̍a̍ chɔ̄ūwa̍ ma̍ hu᷄ŋ chi᷅ŋa̍la᷅ŋ 
lɛ᷅ŋndē Chu̍dāle̍ŋ. Chi̍e̍e̍ŋ wa̍ ŋ̄ bālāā a̍ sāāsāla̍ ka̍lā ka̍lā la̍ŋ o̍ lɛ̄ŋndē Chu̍dāle̍ŋ 
ni᷄ŋ ndo̍ŋ, mi̍ pūa̍a̍ Sɛ̄nācha̍lu̍i̍bī wa̍ ā bālu̍ mu̍ŋ ma̍ dūāū mu̍ŋ o̍ pi̍ŋndo̍ ni᷄ŋ 
kpɔ̍kɔ̍su̍ le̍ mu̍ŋ bīyɔ̄ɔ̍ mī ŋ̄ wa̍ ndu̍ o̍ bā bɛ̄ŋgu̍. 

2Mɛ̄ɛ̍ Hɛ̄sɛ̄ki̍yā sa̍a̍lu̍ŋ māā Sɛ̄nācha̍lu̍i̍bī o̍ kɛ̍ɛ̍si̍a̍a̍ le̍ Chūlu̍sɛ̄lɛ̄m chīŋa̍la᷅ŋndo̍ a̍ 
sɔ̍ŋgɔ̄ɔ̍, 

3ndu̍ ni̍, a̍ wānāā ndūāā bɛ̍ndūa̍a̍, ā pūa̍a̍ ndūa̍a̍ chɔ̄ūwa̍, mā kɛ̄ɛ̄sīāā le̍ mā 
kīīndi̍a̍a̍ pēēla̍ ba̍lu̍ Chūlu̍sɛ̄lɛ̄m nda̍ŋ. Ndu̍yɛ̍ ma̍ mālā ndu̍. 

4Mi̍ wānāā bɛ̄ndūa̍a̍ ha̍ā ā chūā wāŋnda̍ ku̍ndā bɛ̄ndōo̍, ma̍ kɔ̍ ki̍i̍ndīāā pēēla̍ŋ. 
Ma̍ tōsā, māmɛ̄ŋ o̍ māmɛ̄ŋ mā ve̍ lɛ̍ o̍ pēēla̍ŋ nda᷅ŋ te̍. Ma̍ dīmī āā, “Māsāa̍ Āsi̍i̍līāā 
o̍ hu̍ŋ ni᷅ŋ bɛ̍ɛ̍ na̍nu᷄ŋ le̍ na̍a̍ dēlɔ̄ɔ̍ chōo̍, ō se̍e̍lūŋ ndɛ̍ māmɛ̄ŋ o̍ māmɛ̄ŋ te̍.” 

5O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā chu̍ā pūa̍a̍ ndūa̍a̍ wa̍lla̍ ma̍ bɛ̄ɛ̄ndīāā sāāsa̍ wa̍ ō 
pīɔ̄lɛ̍i̍yo̍. Ndu̍yɛ̍ ma̍ tāŋgūl chīɛ̄īlā vīlɛ̄īla̍ŋ le̍ chi̍o̍o̍ māndāā. O̍ ko̍ŋ kɔ̍ɔ̍lī, ma̍ tāŋgūl 
vɛ̄lɛ̄ sāāsā che̍le̍ŋ, o̍ sāāsa̍ ko̍ŋ a̍ mākɔ̄ɔ̍. Ndu̍yɛ̍ ma̍ bɛ̄ɛ̄ndīāā fo̍ndā nda̍ pēēlu̍ o̍ 
chi̍e̍e̍ Māsāa̍ Dēēvi̍o̍o̍ wo̍ ō kālā ka̍lā. O̍ ko̍ŋ kɔ̍ɔ̍lī, ma̍ tōōsīāā wōlɔ̄ɔ̄lā chɔ̄ūla̍ŋ, a̍ 
nyɛ̄la̍ cho̍ māā bo̍o̍la̍ bɛ̍ndū le̍ pūa̍a̍ chɔ̄ūwa̍ māndāa̍ o̍ chɔ̄ūwo̍ ni᷄ŋ nda̍ŋ ta̍u̍ ta̍u̍. 

6O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā chu̍u̍ŋgīāā pūa̍a̍ chɔ̄ūwa̍ kpo̍u̍ nāa̍ pi᷅lɛ̍ o̍ dīō sāāsāa̍ īkɛ̄i̍ 
nāa̍ wāŋnda̍ nda̍ a̍a̍ chu̍u̍ŋgi̍āŋ nda̍, ndu̍yɛ̍ mbo̍ hɛ̄lī pūa̍a̍ mbo̍ kɛ̄sī nda̍ pūa̍a̍ 

chɔ̄ūwa̍ ha̍ā bōlle̍ kpɛ̍ kpɛ̍. O̍ ko̍ŋ kɔ̍ɔ̍lī, mbo̍ sūāā dīōmndā kɔ̄l sīmūlāā la̍ŋ nāa̍ 
nda̍ chūā. Mbo̍ dīmūl nda̍ āā, 

7“Lā wa̍ a̍ dīāllūŋ kālā, mī lā sīmu̍l kɔ̄lta̍ŋ. Sīōōŋīī bi̍ī nya̍ le̍ Māsā Bɛ̍ndōo̍ Āsi̍i̍līāā 
nda̍ pūa̍a̍ ndūa̍a̍ chɔ̄ūwāā o̍ cho̍ ha̍ā hūnɔ̄ɔ̍ le̍ sɔ̍ŋgɔ̄ɔ̍ a̍ na̍a̍ wa̍ le̍, kɛ̄lɛ̄ŋgāāle̍ mī lā 
tāmbu̍ lākɔ̄l. Wāna̍ cho̍ na̍a̍ kɔ̄ɔ̄lī wo̍ ō nɔ̄ kpāāyāa̍ ō hīōū ndu̍. 

8Nda̍ nda̍ kpāāya̍ īwāna̍ chi̍e̍e̍ya̍a̍ nda̍ nɔ̄ ni̍. Kɛ̍ na̍a̍ na̍a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nāa̍ ō chō na̍a̍ kɔ̄ɔ̄lī, le̍ mbō māla̍ na̍a̍ mbō sɔ̄ŋga̍ le̍ na̍a̍.” Mɛ̄ɛ̍ wāŋnda̍ ā tūēī 
dīōmndā Hɛ̄sɛ̄ki̍yā, māsāa̍ le̍ Chu̍dā o̍ so̍ō la̍ŋ nda᷅ŋ, ma̍ sīmūl kɔ̄lta̍ŋ. 

9Māsā Bɛ̍ndōo̍ Sɛ̄nācha̍lu̍i̍bī, nda̍ pūa̍a̍ ndūa̍a̍ chɔ̄ūwa̍ ā wa̍ La̍ki̍si̍ chi̍e̍e̍ a̍ ba̍lāā 
kpɔ̍kɔ̍su̍ le̍ ndu̍ bīyɔ̄ɔ̍. Mi̍ Māsāa̍ Sɛ̄nācha̍lu̍i̍bī o̍ so̍lī bu̍ɛ̍i̍yāā ndūa̍a̍ mbo̍ vīām nda̍ 
Chūlu̍sɛ̄lɛ̄m nāa̍ Māsāa̍ Hɛ̄sɛ̄ki̍yā chu̍a̍ nda̍ wāŋnda̍ Chu̍dā a̍ wa̍ Chūlu̍sɛ̄lɛ̄m chi̍e̍e̍ 
wa̍. Mbo̍ dīmūl nda̍ āā, 

10“Ya̍ Sɛ̄nācha̍lu̍i̍bī, māsāa̍ le̍ Āsi̍i̍līāā, I̍ cho̍ nya̍ nyūnā, O̍ yɛ̄ɛ̍nɛ̍ nyɛ̍ tīīnda̍ŋ yɛ̍ mī 
lā wā wɔ̄ Chūlu̍sɛ̄lɛ̄m, a̍ bālɔ̄ɔ̄ ya̍ ba̍lu̍ nya̍ ho̍ō wo̍ kpo̍u̍? 

11Hɛ̄sɛ̄ki̍yā o̍ cho̍ nya̍ dīmūllo̍ āā, ‘Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō chō na̍a̍ chīīndīāā 
Māsāa̍ Āsi̍i̍līāā o̍ bā.’ Kɛ̍ lā sīna̍ pɛ̍ŋgu̍ māā hūīyo̍ ko̍ni̍ o̍ cho̍ nya̍ ni̍. Ndu̍ cho̍ tōsā 
ni̍ mī lā chūū a̍ yīa̍a̍ŋ ndu̍yɛ̍ a̍ le̍ mɛ̄ŋmā lēpɛ̄ŋnda̍ŋ. 

12Hɛ̄sɛ̄ki̍yā ko̍ŋ ndu̍ tɛ̍ɛ̍mbu̍u̍ fo̍ndāŋndā lāsōōlu̍u̍la̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni̍, a̍ 
ma̍āŋndā ndɔ̄la̍ŋ, mbo̍ dīmūl wāŋnda̍ Chu̍dā a̍ wāŋnda̍ Chūlu̍sɛ̄lɛ̄m chi̍e̍e̍ āā, ‘O̍ 
ma̍āŋndo̍ pīlɛ̍ kpe̍ nya̍ nɔ̄ ni̍ mī lā sōōlu̍u̍ Mɛ̄lɛ̄ka̍, ndu̍yɛ̍ mī so̍li̍ sa̍lāla̍ŋ lēchōo̍ o̍ 
Mɛ̄lɛ̄ka̍ lo̍.’ 

13Fi̍nyāā nīa̍a̍ ni̍, ya̍ ni̍, lā sīna̍ nyɛ᷅ na̍a̍ ŋ̄ tōsa̍ a̍ wāŋnda̍ o̍ lɛ̄ŋnde̍ ni᷄ŋ kpo̍u̍ wo̍ le̍? 
Wāŋnda̍ ha̍ā, mɛ̄lɛ̄ka̍a̍ ndāa̍ ki̍nɛ̍i̍, o̍ kūɛ̍ɛ̍nɛ̍ o̍ nɔ̍la̍ yɛ̄ mbo̍ chīīndīāā wānāā ndūa̍a̍ 
mbō sōli̍ nda̍ ya̍ o̍ ba̍? 

14Lɛ̄ŋīī fi̍nyāā nīa̍a̍ ā tɛ̄ɛ̄mbu̍u̍ ki̍nɛ̍i̍ ye̍, mɛ̄lɛ̄ka̍a̍ ndāa̍ nda̍ a̍a̍ nɔ̍la̍ ma̍ chīīndīāā 
wānāā ndāa̍ na̍a̍ o̍ ba̍? Le̍ yɛ̄ɛ̍nɛ̍ nya̍ yīya̍ŋ yɛ̍ ni᷅ŋ māā mɛ̄lɛ̄ka̍ nyāa̍ ō nɔ̄lā mbō 
chīīndi̍a̍a̍ nya̍ mbō sōli̍ nya̍ ya̍ o̍ bā? 

15Le̍la̍ŋ, lā chɛ᷅l mī Hɛ̄sɛ̄ki̍yā o̍ hu̍i̍ nya̍ le̍. Lā la̍a̍la᷄ŋ di̍o̍mndā ndɔ̄la̍ŋ te̍. Kāni̍ bɛ̍ɛ̍, 
mɛ̄lɛ̄ka̍ o̍ mɛ̄lɛ̄ka̍ ō cho̍ o̍ lēlɛ̄ŋ o̍ lēlɛ̄ŋ ni᷄ŋ, ɔ̄ɔ̄ o̍ lēmāsā o̍ lēmāsā bɛ̍ŋgu̍ mbo̍ nɔ̄lā 
mbo̍ chīīndīāā wānāā ndūa̍a̍ fi̍nyāā nīa̍a̍ o̍ bā le̍. Ɔ̍ɔ̄ le̍ sa̍bū nya̍ yīyāŋ ni᷅ŋ māā 
Mɛ̄lɛ̄ka̍ nyāa̍ ō nɔ̄lā mbō sōli̍ nya̍ ya̍ o̍ bā wo̍?” 

16Ndu̍yɛ̍ mi̍ bu̍ɛ̍i̍yāa̍ Māsāa̍ Sɛ̄nāchɛ̍lu̍i̍bī o̍ ve᷅m nda̍ ā kɔ᷄ di̍mī bɛ̍ɛ̍ di̍o̍mndā 
wɔ̄ɔ̍ŋndā chēle̍ŋ a̍ Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄, ndu̍yɛ̍ a̍ bu̍ɛ̍ī ndɔ̄ɔ̍ Hɛ̄sɛ̄ki̍yā, mbo̍ hīāū 
dīōmndā Sɛ̄nācha̍lu̍i̍bī pi̍la̍ o̍ di̍mi̍ la̍ŋ. 

17O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ le̍ Āsi̍i̍līāā o̍ po̍o̍nyīāā yāu̍la̍ŋ, mbo̍ yīōū yīōū 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ o̍ yāu̍la̍ la̍ŋ ni᷄ŋ. Mbo̍ dīmī āā, “Mɛ̄ɛ̍ mɛ̄lɛ̄ka̍a̍ cho̍ 

o̍ lɛ̄ŋīī chēle̍ŋnde̍ ni᷄ŋ nda̍, ā būmba̍ wānāā ndāa̍ bāŋā ya̍ o̍ bā yɛ̍, le̍nde̍ ko̍ni̍ 
Mɛ̄lɛ̄ka̍ Hɛ̄sɛ̄ki̍yā wo̍ ō chō būmbā wānāā ndūa̍a̍ bāŋā ya̍ o̍ bā ni̍.” 

18Ndu̍yɛ̍ mi̍ wāŋ bɛ̄ndūa̍a̍ Āsi̍i̍līāā, a̍ ku̍ɛ̄ a̍ yāu̍la̍ŋ nda̍ ā dēŋī chōo̍ cho̍o̍ kpe̍le̍ŋ o̍ 
Hi̍būlūi̍ye̍ ni᷄ŋ. Le̍ hāli̍kpe̍ŋ mā dɔ̍ū wānāa̍ wa̍ ka̍ŋ i̍si̍si̍ o̍ sāāsāa̍ chi̍o̍o̍ chōo̍ wa̍ 
sīōōŋnde̍, mā nyāānu̍ŋ, le̍ mī nda̍ kōma̍ bi̍ī chi̍o̍o̍. 

19O̍ ko̍ŋ, mi̍ wāŋnda̍ ha̍ā hīāū lāchī a̍ Mɛ̄lɛ̄ka̍ wāŋnda̍ Chūlu̍sɛ̄lɛ̄m pɛ̄ɛ̄sāa̍, mā chūā 
ndu̍ chɔ̍dɔ̄, mā sūāā a̍ ndu̍ mɛ̄ɛ̍ nda̍ sūāā a̍ mɛ̄lɛ̄ka̍ā chēle̍ŋa̍a̍ cho̍ o̍ chi̍e̍ēŋndo̍ ni᷄ŋ 
nda̍ yɛ̍, ā wāŋnda̍ tōōsi̍a̍a̍ a̍ bālā ndāla̍ŋ nda̍. 

20O̍ ko̍ŋ kɔ̍ɔ̍lī, mi̍ Māsāa̍ Hɛ̄sɛ̄ki̍yā nda̍ wāna̍ su̍a̍ā le̍ Mɛ̄lɛ̄ka̍ wo̍, Āīsa̍yā po̍ E̍mɔ̍ɔ̍sī 
wo̍, ā pīɛ̄ī Mɛ̄lɛ̄ka̍, ma̍ kōŋūl nāa̍ ndu̍ chu̍a̍ le̍ mbō māla̍ nda̍. 

21Ndu̍yɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍ām ki̍i̍la̍nɔ̍ ndɔ̄ɔ̍ o̍ dɔ̍ɔ̍ŋgɔ̍ Āsi̍i̍līāā wa̍, mbo̍ kɔ̍ dīū 
ku̍u̍ba̍a̍ ndāa̍ chɔ̄ūwa̍, a̍ bōlīī so̍vɛ̄i̍ya̍, a̍ wāŋ bɛ̄ndūa̍a̍ wa̍ lo̍ŋ nda̍. Mɛ̄ɛ̍ he̍ī yɔ̄nu̍ŋ, 
mi̍ Māsa̍ Bɛ̍ndōo̍ Āsi̍i̍līāā o̍ mi̍i̍ŋgū o̍ lɛ̄ŋndē ndɔ̄le̍ŋ ni᷄ŋ a̍ si̍ɔ̍mbu̍la̍ŋ. Mɛ̄ɛ̍ o̍ 
mi̍i̍ŋgu̍, pāa̍le̍ pi᷅lɛ̍, mbo̍ kūā o̍ chīɛ̍i̍ mɛ̄lɛ̄ka̍ ndɔ̄ɔ̍ ni᷄ŋ. O̍ ko̍ŋ, mi̍ ī yɔ̄nu̍ŋ mi̍ pūa̍a̍ 
ndūa̍a̍ o̍ ve̍lū wa̍ ā ti᷄ŋ ā kɔ̍ de᷅l ndu̍ chōo̍ lo̍ŋ ma̍ dīī ndu̍ mūɛ̄ī fāŋnde̍. 

22O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋā Hɛ̄sɛ̄ki̍yā a̍ wāŋnda̍ Chūlu̍sɛ̄lɛ̄m, ya̍a̍mɔ̍ɔ̍wa̍a̍ 
ndāa̍, a̍ Māsā Bɛ̍ndōo̍ Āsi̍i̍līāā o̍ bā. Ndu̍yɛ̍ mbo̍ tōsā mi̍ wāŋnda̍ Chūlu̍sɛ̄lɛ̄m a̍ wa᷅ 
a̍ kɔ̄l nyūlū lɛ̄ŋīi̍ ba̍lu̍ nda̍ ve̍ tɛ̄ɛ̄ŋ. 

23Ndu̍yɛ̍, mi̍ wāŋnda̍ ka̍ ka̍ a̍ ku̍ā a̍ kēlā ndāla̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ Chūlu̍sɛ̄lɛ̄m. 
O̍ ko̍ŋ, ma̍ hūŋ a̍ nyɛ̄m ba̍ā kālā ka̍la̍ŋ ma̍ yɔ̄ŋgū Hɛ̄sɛ̄ki̍yā, māsāa̍ le̍ Chu̍dā, māā 
kē. Chɔ̍ŋ ni᷅ŋ a̍ te̍le̍ŋ ko̍ŋ, mi̍ lɛ̄ŋnde̍ kpo̍u̍ a̍ ke᷅ Māsāa̍ Hɛ̄sɛ̄ki̍yā bɛ̄ɛ̄le̍ŋ. 

A̍ mɛɛ̄ ̍Māsā Bɛn̍dōo̍ Hɛs̄ɛk̄iy̍ā o̍ lo̍o̍ku̍ sīōŋgɔɔ̄ ̍sɔl̄ā yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 20:1-3, 12-19; Āīsa̍yā 38:1-3; 39:1-8) 

24Ō wa̍ a̍ te̍le̍ŋ pi᷅lɛ̍, mi̍ Māsā Bɛ̍ndōo̍ Hɛ̄sɛ̄ki̍yā o̍ na̍ā nāa̍ pīla̍, ndu̍ o̍o̍ lo̍ ni᷅ŋ cho̍be̍ 
mī ndu̍ o̍o̍ vi᷅. O̍ ko̍ŋ, mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mi̍ Mɛ̄lɛ̄ka̍ mūlī pīɛ̄īlē 
ndɔ̄le̍ŋ. Mi̍ Mɛ̄lɛ̄ka̍ chɔ̄m ndu̍ tāāmāsi̍o̍o̍ māā ō chō sīōŋgɔ̄ɔ̍ a̍ nāā kōŋ. 

25Kɛ̍ mi̍ Hɛ̄sɛ̄ki̍yā o̍ to̍sā yōŋgāa̍, ō sīna̍ kɛ̍ndɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l ndu̍ ve̍ le̍. 
Le̍ he̍ī, mi̍ Mɛ̄lɛ̄ka̍ tūsī ndu̍, a̍ wāŋnda̍ Chu̍dā, a̍ Chūlu̍sɛ̄lɛ̄m dɛ̍nɛ̍ pa̍lāa̍ chōo̍. 

26Kɛ̍, mi̍ Hɛ̄sɛ̄ki̍yā, a̍ wāŋnda̍ Chūlu̍sɛ̄lɛ̄m a̍ tu̍si᷄ŋ. O̍ ko̍ŋ, dɛ̍nɛ̍ pa̍lāā Mɛ̄lɛ̄ka̍ 
Ya̍a̍wɛ̄ɛ̄ o̍ wa̍ le̍ nda̍ tūsīo̍o̍ chōo̍ wo̍, ō tūsi̍ lɛ̍ nda̍ ndu̍ chōo̍ le̍, ha̍a̍a̍ mi̍ Hɛ̄sɛ̄ki̍yā 
o̍ wu᷅. 

27Ndu̍yɛ̍ mi̍ Hɛ̄sɛ̄ki̍yā o̍ su᷅l ta̍u̍, mbo̍ sɔ̄lā bɛ̄ɛ̄le̍ŋ wāŋnda̍ o̍ bā. Ndu̍yɛ̍ mbo̍ tōōsīāā 
fo̍ndāŋnda̍ŋ le̍ nyɛ̄m ndɔ̄ŋ ki̍ɔ̍ɔ̍ŋ kɛ̄sīo̍o̍, mu̍ŋ yɔ̍nūŋ ni̍ māā, ko̍o̍līi̍yo̍ŋ, a̍ ka̍ni̍ŋ 
si̍a̍ŋa᷄ŋ, a̍ pōūtā ba̍ā kālā la̍ŋ, a̍ nyɛ̄m chūŋ kɛ̄ndɔ᷄ŋ, a̍ nyɛ̄lā pūa̍a̍ bīī o̍ lābā māā 
bōo̍la̍ bɛ̍ndū le̍ nda̍ māndāa̍ o̍ chɔ̄ūwo̍ la̍ŋ, le̍ nda̍ māndāa̍ o̍ chɔ̄ūwo̍ la̍ŋ, a̍ nyɛ̄m 
ba̍ā kālāŋ chēle̍ŋ ndo̍ŋ. 

28O̍ ko̍ŋ kɔ̍ɔ̍lī, mbo̍ tāŋgūl vɛ̄lɛ̄ chīɛ̄īlā chēle̍ŋ le̍ tɔ̄lɔ̄ɔ̄lā ku̍lta̍ŋ, a̍ mūɛ̄īmā 
kīle̍pīi̍ya̍ŋ, a̍ chūɛ̄īmā ɔ̄li̍fīi̍ya̍ŋ, a̍ fo̍ndāŋndā nāūwa̍, a̍ chūīŋnda̍, a̍ sāa̍ wā la̍ŋ. 

29Ō fūla̍ o̍ nyɛ̄m mu᷅ŋ kɔ̄ɔ̄lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ndu̍ vɛ̄lɛ̄ sāa̍, a̍ nāūwa̍ ta̍u̍ 
ndu̍yɛ̍ a̍ sūltā chēle̍ŋ, ndu̍yɛ̍ mbo̍ tāŋgūl chi̍o̍o̍ŋ ta̍u̍, le̍ ndu̍ pi̍la̍. 

30Hɛ̄sɛ̄ki̍yā pi᷅lɛ̍ kōŋ kpe̍, ndu̍ ba̍ŋu̍l pēēla̍ŋ Ki̍hɔ̄ŋ ni̍. Mbo̍ hīvī mɛ̄ŋnda̍ŋ 
Chūlu̍sɛ̄lɛ̄m, kūmbū pāa̍le̍ŋ lē dēllo̍. Ndu̍yɛ̍, nyɛ̄ o̍ nyɛ̄ ndu̍ o̍o̍ kɛ̍ɛ̍si̍a̍a̍ le̍ tōsāa̍ 
mbo̍ tīū ndu̍ bā. 

31O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Ba̍bi̍lɔ̄ŋ o̍ vi̍ām wāŋnda̍ hɔ̄ltē ndɔ̄ le̍ mā hu᷄ŋ nyūna̍ 
Māsā Bɛ̍ndōo̍ Hɛ̄sɛ̄ki̍yā a̍ sɔ̄ɔ̍ŋ ka̍a̍ma̍ŋ bɛ̍ndu᷄ŋ yɔ̍nu̍ŋ o̍ lɛ̄ŋndē lēŋ ni᷄ŋ ndo̍ŋ o̍kɔ̄ɔ̄. 
Ndu̍yɛ̍, mi̍ Mɛ̄lɛ̄ka̍ māl Hɛ̄sɛ̄ki̍yā, le̍ mī ndu̍ pi̍la̍ mu̍li̍ Māsāa̍ Ba̍bi̍lɔ̄ŋ dīōm. Ndu̍yɛ̍ 
tɔ̄ɔ̄nda᷄ŋndo̍ Mɛ̄lɛ̄ka̍ wa̍ Hɛ̄sɛ̄ki̍yā ni̍, le̍ mbō sīna̍ nyɛ̍ wa̍ ndu̍ o̍ kɔ̄l lo̍. 

A̍ mɛɛ̄l̄u̍la̍ Māsā Bɛn̍dōo̍ Hɛs̄ɛk̄iy̍ā la̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 20:20, 21) 

32Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Hɛ̄sɛ̄ki̍yāle̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ 
kɛ̄ndɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ cho̍ a̍ yi̍lāŋ 
Āīsa̍yā wo̍ o̍kɔ̄ɔ̄ wo̍ ni᷄ŋ, wāna̍ su̍a̍ā le̍ Mɛ̄lɛ̄ka̍ wo̍, po̍ E̍mɔ̍ɔ̍sī wo̍, a̍ o̍ yāu̍ cho̍ a̍ 
māsāā bɛ̍ndūa̍a̍ Chu̍dā a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

33O̍ ko̍ŋ kɔ̍ɔ̍lī, mi̍ Hɛ̄sɛ̄ki̍yā wu᷅. Ma̍ chɔ̄ ndu̍ o̍ fo̍ndā nda̍ chɔ̄ ma̍sāā bɛ̍ndūa̍a̍ wo̍, 
o̍ fo̍ndā lēbɛ̄ɛ̄ nda̍ chɔ̄ ma̍sāā bɛ̍ndūa̍a̍ wo̍. Ndu̍yɛ̍ mɛ̄ɛ̍ o̍ vi᷅, mi̍ wāŋnda̍ Chu̍dā a̍ 
wāŋnda̍ Chūlu̍sɛ̄lɛ̄m, a̍ kē ndu̍ bɛ̄ɛ̄le̍ŋ ta̍u̍. O̍ ko̍ŋ kɔ̍ɔ̍lī, mi̍ Mānāa̍sē po̍ ndɔ̄ o̍ 
mi̍i̍ŋgū māsā bɛ̄ndōo̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 33 

Sɔɔ̄ŋ̍ yɔn̍u̍ŋ o̍ māsāle̍ Mānāa̍sē, māsāa̍ Chu̍dāle̍ŋ bɛŋ̄gu̍ wo̍ŋ 
(Māsāā Bɛ̍ndūāā Di̍i̍ŋ Ndūa̍a̍ 21:1-9) 

1Mānāa̍sē wa̍ wɔ̄sīla̍ŋ tɔ̍ a̍ lā tīɔ̍ɔ̍ŋ mbo̍ sīmnu᷄ŋ ma̍sā bɛ̍ndōo̍ le̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ ŋu̍ɛ̍ɛ̍nu̍ a̍ lā ŋūɛ̍ɛ̍nu̍, chi̍e̍e̍ le̍bo᷅llo̍ 
lɛ̄ŋndē Chu̍dāle̍ŋ. 

2Kɛ̍ mi̍ Mānāa̍sē ko̍ŋ tōsā dɛ̍nɛ̍ wɔ̍ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Sɔ̄ɔ̍ŋ 
su̍ma̍ŋgɛ̍ɛ̍ma̍ŋ wɔ̍ɔ̍ŋ bɛ̄ndūŋ wānāa̍ wa̍ īchāli̍ o̍ lɛ̄ŋīī kēŋ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ 
o̍ tu̍a̍ū nda̍ I̍sɔ̄lūɛ̍i̍ya̍ lāchī wo̍ŋ, ā wa̍ tōsāa̍ wo̍ŋ, ndu̍ bɛ̍ɛ̍ mu̍ŋ ko̍ni̍ o̍ to᷅l kɔ̄ɔ̄lī ni̍. 

3Mɛ̄ɛ̍ o̍ si̍mnu᷄ŋ ma̍sāa̍, fo̍ndāŋndā yɛ̍ yɛ̍la̍ nda̍ a̍a̍ so̍o̍lūū mɛ̄lɛ̄ka̍ā chēle̍ŋ nda̍ mi̍ 
Hɛ̄sɛ̄ki̍yā fi̍nyā ndɔ̄ ndu̍ o̍o̍ pe̍si̍ pe̍si̍ la̍ŋ nda̍ŋ, mbo̍ mīŋgī la̍ŋ tāŋgūl. O̍ ko̍ŋ, mbo̍ 
bīī mbo̍ tāŋgūl ma̍āŋnda̍ŋ le̍ wāa̍ sa̍lāla̍ŋ sōlīo̍o̍ o̍ Bāāl lo̍. O̍ ko̍ŋ kɔ̍ɔ̍lī, mbo̍ tōōsīāā 
nyɔ̄ɔ̍ māā lēsūŋgbu̍ le̍ mɛ̄lɛ̄ka̍ A̍si̍ɛ̍lūā sōōlūūwo̍. Lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ 
wo̍ŋ bɛ̍ɛ̍, mbo̍ mūli᷄ŋ mu̍ŋ sōōlūūwo̍. 

4O̍ ko̍ŋ kɔ̍ɔ̍lī, mbo̍ tāŋgūl ma̍āŋndā nda̍ a̍a̍ so̍o̍lūū mɛ̄lɛ̄ka̍ā chēle̍ŋnda̍ la̍ŋ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍, chīɛ̄ī Mɛ̄lɛ̄ka̍ Ya̍a̍wɛ̄ɛ̄ di̍mi̍ māā, lo̍ŋ nda̍ nɔ̄ le̍ ndu̍ sōōlūūwo̍ 
Chūlu̍sɛ̄lɛ̄m le̍ fɛ̍ɛ̍ŋ a̍ fɛ̍ɛ̍ŋ ni̍ wo̍. 

5O̍ ko̍ŋ kɔ̍ɔ̍lī, mbo̍ bīī mbo̍ tāŋgūl vɛ̄lɛ̄ ma̍āŋnda̍ŋ o̍ la̍ūlā tīɔ̍ɔ̍ŋnda̍ wa̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ, le̍ lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ sōōlūūwo̍. 

6Pūa̍a̍ ndūa̍a̍ o̍ ve̍lū kɛ̍sɛ̍ kɛ̍sɛ̍ wa̍, mbo̍ bīī mbo̍ sōlī nda̍ sa̍lā lūāmāa̍ o̍ mɛ̄lɛ̄ka̍ā 
ndūa̍a̍ lo̍, o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Hi̍nɔ̄m. O̍ ko̍ŋ kɔ̍ɔ̍lī, mbo̍ pīāndu᷄ŋ 
pi̍o̍ndɔ᷄ŋndo̍ pīla̍, ndu̍yɛ̍ mbo̍ kūā nāa̍ wānāā vīāmāā lāyāwāa̍ chūā mā vi᷄m ndu̍ 
yāwāla̍ŋ. O̍ ko̍ŋ kɔ̍ɔ̍lī, mbo̍ kūā vɛ̄lɛ̄ o̍ wānāā ŋ̄wāŋ vīlɛ̍i̍ya̍ lo̍, a̍ wānāa̍ di̍mī sɔ̍ɔ̍ŋ 
wa̍ā lāchīo̍ŋ nda̍, le̍ mā chɔ̄m ndu̍ sɔ̄ɔ̍ŋ nɔ̄ le̍ yɔ̄nɔ᷄ŋndo̍ wo̍ŋ. O̍ ko̍ŋ, mbo̍ tōsā mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ ndu̍, fo̍ndōle̍ le̍ sɔ̄ɔ̍ŋ dɛ̍nɛ̍ wɔ̍ɔ̍ŋ bɛ̄ndūŋ o̍ wa̍ 
tōsāa̍ wo̍ŋ. 

7Nyɛ̄ o̍ to̍o̍si̍a̍a̍ le̍ ndu̍ sōōlūūwo̍ māā mɛ̍lɛ̄ka̍ ndɔ̄ wo̍, mbo̍ chūā ndu̍ mbo̍ kɔ̍ kɛ̄sī 
o̍ chīɛ̍i̍ Mɛ̄lɛ̄ka̍a̍ ni᷄ŋ, chīɛ̄ī Mɛ̄lɛ̄ka̍ dīmu̍l Dēēve̍ a̍ Sɔ̍lɔ̍mɔ̄ŋ po̍ ndɔ̄ āā, “O̍ chīɛ̄īyo̍ 
ho̍ō ni᷄ŋ, a̍ Chūlu̍sɛ̄lɛ̄m na̍nu᷄ŋ, fo̍ndāŋ ya̍ I̍ hɛ̍li̍ o̍ kāa̍la̍ŋ I̍sɔ̄lūɛ̄ī tɛ̍ɛ̄ŋ ndo̍, lo̍ŋ dīōlā 
nīla̍ŋ lā chō wā le̍ fɛ̍ɛ̍ŋ a̍ fɛ̍ɛ̍ŋ ni̍. 

8Ndu̍yɛ̍ nyɛ̄ o̍ nyɛ̄ ya̍ I̍ di̍mu̍l wāŋnda̍ I̍sɔ̄lūɛ̄ī le̍ tōsāa̍, tē ā chɛ᷄l pɛ̍ mā tōsa̍ ndu̍, 
ndu̍yɛ̍ sāwāla̍ ya̍ I̍ ke̍ bu̍ɛ̍ī nūu̍ Mūu̍sē la̍ŋ ki̍nɛ̍i̍, mā tōsa̍ nyɛ̄ la̍ di̍mi̍ wo̍ pɛ̍, I̍ cho̍ 
tōsā mā wa̍ o̍ lɛ̄ŋndē ya̍ I̍ ke̍ le᷅ŋ fi̍nyāā ndāā ma̍māa̍ le̍ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ. Wānā 
o̍ wānā nɔ̍lā mbo̍ sōli̍ nda̍ lo̍ŋ te̍.” 

9Kɛ̍, mi̍ Mānāa̍sē to̍sā mi̍ lɛ̄ŋndē Chu̍dāle̍ŋ, a̍ wāŋnda̍ Chūlu̍sɛ̄lɛ̄m a̍ fa̍ŋa᷄ŋ o̍ nɛ̄i̍ 
tōnya̍a̍ chōo̍. Mbo̍ tōsā mi̍ wāŋnda̍ ha̍ā a̍ tōsā sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, ŋ̍ hi̍o̍ū bɛ̍ɛ̍ ŋ̄ 
wānāa̍ wa̍ o̍ lɛ̄ŋīī kēŋ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tu̍a̍ū nda̍ I̍sɔ̄lūɛ̍i̍ya̍ lāchī wa̍ ā tōsa̍ 
wo̍ŋ ndo̍ŋ. 

A̍ mɛɛ̄ ̍Mānāa̍sē o̍ mu̍lu̍l yɔŋ̄ndā ndɔl̄a̍ wɔɔ̍ŋ̍nda̍ŋ kɔɔ̄ ̍yɛ ̍o̍kɔɔ̄ ̄
10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ si̍lā Mānāa̍sē nda̍ wānāā ndūa̍a̍, le̍ mā ma̍l yɔ̄ŋndā ndāla̍ 
wɔ̍ɔ̍ŋnda̍ŋ, kɛ̍ ā ye᷄ŋ ndu̍ lānī le̍. 

11Le̍ sa̍bū kōŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ wāna̍ wa̍ pūa̍a̍ chɔ̄ūwāā Māsāa̍ le̍ 
Āsi̍i̍līāā bōlle̍ŋ ndo̍, ō hu̍ŋ de᷅l Mānāa̍sē chōo̍ a̍ sɔ̍ŋgɔ̄ɔ̍. Ma̍ bīī Mānāa̍sē, ma̍ bāā 
ndu̍ do̍ŋnde̍ o̍ mīli̍ŋ, ma̍ dūāū ndu̍ o̍ yɔ̄lɔ̄ŋ ŋ̄būlɔ̍ŋsīi̍yo̍ŋ, ma̍ kūā a̍ ndu̍ Ba̍bi̍lɔ̄ŋ o̍ 
bīyɔ̄ɔ̍ ni᷄ŋ. 

12Te̍le̍ŋ Māsāa̍ Mānāa̍sē o̍ wa̍ o̍ dɛ̍nɛ̍ pa̍lāā kōŋ ni᷄ŋ ndo̍, mbo̍ nyu̍nā Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ le̍ mbō tūīīnu̍ŋ ndu̍ īnyīɛ̍ɛ̍. Mbo̍ tūsi᷄ŋ ndu̍ pi̍la̍ tōōlō, mbo̍ 
nyɔ̄ɔ̄lū Mɛ̄lɛ̄ka̍ fi̍nyāā ndūāā ma̍māa̍ le̍ ndu̍ mālāa̍. 

13O̍ ko̍ŋ, mbo̍ pīɛ̄ī Mɛ̄lɛ̄ka̍, ndu̍yɛ̍ mi̍ Mɛ̄lɛ̄ka̍ tūɛ̄ī pīɛ̄īlē ndɔ̄le̍ŋ, mbo̍ mālā ndu̍, 
mbo̍ mīŋgī ndu̍ Chūlu̍sɛ̄lɛ̄m, o̍ māsāle̍ ndɔ̄le̍ŋ chōo̍. Ndu̍yɛ̍ mi̍ Mānāa̍sē sīnā māā 
Mɛ̄lɛ̄ka̍ Ya̍a̍wɛ̄ɛ̄, ndu̍ pīlɛ̍ kpe̍ cho̍ Mɛ̄lɛ̄ka̍ ni̍. 

14Mɛ̄ɛ̍ te̍le̍ŋ ti᷄ŋ hīōū, mi̍ Mānāa̍sē o̍ mi̍ŋgī sāāsa̍ ba̍lu̍ Chūlu̍sɛ̄lɛ̄m ndo̍ tāŋgūl, bā 
pāa̍le̍ŋ lē dēllo̍. Kāndɔ᷄ŋndo̍ o̍ lɛ̄ŋndē dɛ̍ŋgbɛ̍le̍ŋ o̍ pēē pɔ̍mbɔ̄ɔ̍ Ki̍hɔ̄ŋ, bā lūāŋndo̍, 
mbo̍ kūā le̍nde̍ a̍ Dīō Sūūwo̍, mbo̍ kūā a̍ ndu̍ tāŋgūllo̍ ha̍a̍a̍ mbo̍ fūūlūū O̍fɛ̄ɛ̄. Mbo̍ 
hēēlū sāāsā ko̍ŋ chōo̍ cho̍o̍ pɔ̍ pɔ̍ a̍ tāŋgūllo̍. O̍ ko̍ŋ kɔ̍ɔ̍lī, mbo̍ kɛ̄sī wānāa̍ cho̍ 
pūa̍a̍ chɔ̄ūwa̍ bōlle̍ wa̍ o̍ sāāsāla̍ ka̍lā ka̍lāla̍ wa̍ o̍ chi̍o̍o̍ŋ Chu̍dā la̍ŋ kpo̍u̍. 

15Ndu̍yɛ̍ mbo̍ sōlī mɛ̄lɛ̄ka̍ā chēle̍ŋnda̍, a̍ nyɛ̄ o̍ to̍o̍si̍a̍a̍ māā mɛ̄lɛ̄ka̍ ndɔ̄ mbo̍ kɛ̍si̍ 
o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍, mbo̍ tɛ̄ɛ̄mbūū vɛ̄lɛ̄ ma̍āŋndā nda̍ a̍a̍ so̍o̍lūū 

mɛ̄lɛ̄ka̍ā chēle̍ŋ nda̍ la̍ŋ, lā nda̍ tāŋgu̍l o̍ pēmbēi̍ chōo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
Chūlu̍sɛ̄lɛ̄m nda̍ŋ, mu̍ŋ kpo̍u̍ mbo̍ sōlī mu̍ŋ o̍ chi̍e̍e̍ mbo̍ kɔ̍ vi̍o̍ū mu̍ŋ. 

16Ndu̍yɛ̍ mbo̍ mīŋgī ma̍āŋ wa̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūl, ma̍āŋ nda̍ a̍a̍ so̍lī 
sa̍lālā kɔ̄l nyūlūla̍ŋ, a̍ sa̍lālā ba̍li̍ka̍la̍ŋ lēchōo̍ wo̍. O̍ ko̍ŋ, mbo̍ dīmūl wāŋnda̍ 
Chu̍dā le̍ mā wa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ sōōlūūwo̍ lo̍ŋ. 

17Mi̍ chē bɛ̍ɛ̍ mi̍ wāŋnda̍ ā wā hīōūwɔ̄ɔ̍ lāchī a̍ sa̍lāla̍ŋ sōlīo̍o̍ o̍ sōōlu̍u̍la̍ yɛ̍ yɛ̍la̍ŋ 
ni̍, kɛ̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ lo̍ nda̍ wa̍ la̍ŋ ni᷅ŋ sōlīo̍o̍ ni̍. 

A̍ mɛɛ̄l̄u̍la̍ māsāle̍ Mānāa̍sēle̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 21:17, 18) 

18Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Māsā Bɛ̍ndōo̍ Mānāa̍sē le̍ŋ bɛ̄ŋgu̍ wo̍ŋ ki̍nɛ̍i̍, 
pīɛ̄īlē o̍ pi̍ɛ̍i̍ Mɛ̄lɛ̄ka̍ ndɔ̄ɔ̍ le̍ ndu̍ mālāa̍ le̍ŋ ni̍, a̍ yōōŋgu̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ wāna̍ su̍a̍ā le̍ Mɛ̄lɛ̄ka̍ wo̍ ō di̍mu̍l ndu̍ wo̍, mu̍ŋ fa̍ū ŋ̄ chō ŋ̄ pōōnyīāā o̍ 
yāu̍ sɔ̄ɔ̍ŋ pa̍a̍ndu̍ cho̍ a̍ Māsāā Bɛ̍ndūa̍a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ. 

19O̍ ko̍ŋ kɔ̍ɔ̍lī, pīɛ̄īlē Māsāa̍ Mānāa̍sē o̍ pi̍ɛ̍i̍ Mɛ̄lɛ̄ka̍, ndu̍yɛ̍ mi̍ Mɛ̄lɛ̄ka̍ ō mūlī ndu̍ 
dīōmnde̍ŋ ni̍, a̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ o̍ to̍sa̍ te̍le̍ŋ pa̍ mbo̍ mūlūl yɔ̄ŋndā ndɔ̄la̍ 
wɔ̍ɔ̍ŋnda̍ŋ kɔ̄ɔ̍, a̍ fo̍ndāŋndā yɛ̍ yɛ̍la̍ o̍ ta̍ŋgu̍l mā sōōlūū mɛ̄lɛ̄ka̍a̍ chēle̍ŋ nda̍ la̍ŋ 
ni̍, a̍ sūŋgbu̍le̍ o̍ tu̍u̍la̍ le̍ mɛ̄lɛ̄ka̍ A̍si̍ɛ̍lūā sōōlūūwo̍ le̍ŋ ni̍, a̍ nyɛ̄m chēle̍ŋ o̍ tu̍u̍li̍a̍a̍ 
mā sōōlūū mu̍ŋ ndo̍ŋ ni̍, a̍ te̍le̍ŋ o̍ kɛ̍ɛ̍ Mɛ̄lɛ̄ka̍ tūsi᷄ŋndo̍ o̍ hɔ̄llo̍ ni̍, sɔ̄ɔ̍ŋ mu᷅ŋ kpo̍u̍ 
ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndū cho̍ a̍ wānāa̍ su̍a̍ā le̍ Mɛ̄lɛ̄ka̍ wa̍ o̍kɔ̄ɔ̄ wo̍ ni᷄ŋ. 

20O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Mānāa̍sē o̍ wu᷅, ndu̍yɛ̍ mā chɔ̄ ndu̍ o̍ chīɛ̄ī ndɔ̍ 
lēmāsāa̍. O̍ ko̍ŋ, mi̍ A̍mɔ᷅ŋ po̍ ndɔ̄ mi̍i̍ŋgū māsā bɛ̍ndōo̍ o̍ fōōfo̍ ndɔ̄ɔ̍. 

A̍ sɔɔ̄ŋ̍ yɔn̍u̍ŋ o̍ Māsāle̍ Māsāa̍ A̍mɔn᷅de̍ŋ bɛŋ̄gu̍ wo̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 21:19-26) 

21A̍mɔ᷅ŋ wa̍ wɔ̄sīla̍ŋ bi̍dīi̍ŋ a̍ lā tīɔ̍ɔ̍ŋ mbo̍ sīmnu᷄ŋ ma̍sā bɛ̍ndōo̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ lā tīɔ̍ɔ̍ŋ chi̍e̍e̍ le̍bo᷅llo̍ lɛ̄ŋndē Chu̍dāle̍ŋ. 

22Kɛ̍ A̍mɔ᷅ŋ bɛ̍ɛ̍ mbo̍ tōsā sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, mɛ̄ɛ̍ 
Mānāa̍sē fi̍nyā ndɔ̄ o̍ to̍sa̍ yɛ̍. A̍mɔ᷅ŋ bɛ̍ɛ̍ mbo̍ sōlī sa̍lāla̍ŋ o̍ mɛ̄lɛ̄ka̍ā yɛ̍ yi̍a̍a̍ fi̍nyā 
ndɔ̄ o̍ to̍o̍si̍a̍a̍ wa̍ lo̍, ndu̍yɛ̍ mbo̍ sōōlūū nda̍. 

23Kɛ̍ A̍mɔ᷅ŋ ndu̍ mu̍lu̍l yɔ᷅ŋndā ndɔ̄la̍ wɔ̍ɔ̍ŋnda̍ŋ kɔ̄ɔ̍ mɛ̄ɛ̍ fi̍nyā ndɔ̄ to̍sa̍ o̍ mɛ̄ɛ̄lu̍la̍ŋ 
yɛ̍ le̍. Ndu̍ ndu̍ mbo̍ hīāū lāchī a̍ sɔ̄ɔ̍ŋ wɔ̍ɔ̍ŋ wɔ̄ɔ̍ŋndo̍ tōsāa̍. 

24O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ Māsā Bɛ̍ndōo̍ A̍mɔ᷅ŋ, mī pūa̍a̍ wa̍ ndu̍ wa̍llo̍ o̍ bā 
bɛ̄ŋgu̍ wa̍ ā yīī ndu̍ de̍fo̍o̍, ma̍ kɔ̍ di̍ī ndu̍ o̍ chīɛ̄ī ndɔ̍ lēmāsāa̍ ni᷄ŋ. 

25Kɛ̍ mi̍ wānāā lēlɛ̄ŋnda̍ ā dīū pūa̍a̍ yi̍i̍ ka̍ŋ Māsā Bɛ̍ndōo̍ A̍mɔ᷅ŋ de̍fe̍ wa̍. O̍ ko̍ŋ, 
ma̍ sīīŋgūū Chōōsa̍yā po̍ ndɔ̍ māsā bɛ̍ndo̍o̍ o̍ fōōfo̍ ndɔ̄ɔ̍. 

Ko̍lo̍ni̍kō Dii̍̍ŋ Ndɔ̄ɔ̍ 34 

A̍ sɔɔ̄ŋ̍ yɔn̍u̍ŋ o̍ māsāle̍ Chōōsa̍yāle̍ŋ bɛŋ̄gu̍ wo̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 22:1, 2) 

1Chōōsa̍yā wa̍ wɔ̄sīla̍ŋ lā ŋɔ̄ma̍a̍ mbo̍ sīmnu᷄ŋ Māsā Bɛ̍ndōo̍ le̍ Chu̍dā, ndu̍yɛ̍ mbo̍ 
tōsā māsāle̍ŋ Chūlu̍sɛ̄lɛ̄m le̍ wɔ̄sīla̍ŋ be̍le̍-ya̍a̍ a̍ ō pīlɛ̍. Chi̍e̍e̍ le̍bo̍llo̍ le̍ lɛ̄ŋndē 
Chu̍dāle̍ŋ. 

2Ndu̍yɛ̍ ō wa̍ wānā kɛ̍ndɛ̄ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. Ka̍ālā fi̍nyā ndɔ̄ ma̍mā Māsā 
Bɛ̍ndōo̍ Dēēve̍ ndu̍ o̍o̍ nɔ̍ la̍ŋ, ndu̍ bɛ̍ɛ̍ la̍ŋ ko̍ni̍ o̍ to᷅l kɔ̄ɔ̄lī ni̍. Ndu̍yɛ̍ nyɛ̄ o̍ nyɛ̄ 
sāwāla̍ Mɛ̄lɛ̄ka̍ la̍ŋ lā dīmi̍ le̍ tōsāa̍, ō pīlɛ̍ bɛ̍ɛ̍ ō mɛ̄i̍ mbō kɛ̄ɛ̍ ndu̍ tōsā le̍. 

Chōōsa̍yā tɛɛ̍m̍bu̍u̍ fo̍ndāŋndā yɛ ̍yɛl̍a̍ nda̍ so̍o̍lūū nyɛm᷅ chēle̍ŋ ndo̍ŋ nda̍ŋ 
3Chōōsa̍yā wa̍ chūāāmbɔ̄ pɔ̄mbɔ̄, ō chi̍i̍ wɔ̄sīla̍ŋ lā ŋɔ̄ma̍a̍ o̍ lēmāsā, mbo̍ kāndū 
Mɛ̄lɛ̄ka̍ Dēēve̍ fi̍nyā ndɔ̄ ma̍māa̍ sōōlūūwo̍. Mɛ̄ɛ̍ Chōōsa̍yā chi̍i̍ wɔ̄sīla̍ŋ tɔ̍ a̍ lā 
tīɔ̍ɔ̍ŋ o̍ lēmāsā, mbo̍ kāndū fo̍ndāŋndā wāŋnda̍ wa̍ nyɛ̄m yɛ̍ yɔ̍ŋ sōōlūūwo̍ Chu̍dā 
a̍ Chūlu̍sɛ̄lɛ̄m, māā mɛ̄lɛ̄ka̍a̍ nda̍ la̍ŋ, a̍ sūŋgbu̍le̍ nda̍ tūūla̍ vēla᷅ŋ A̍si̍ɛ̍lūā, mɛ̍lɛ̄ka̍ 
ndāa̍, a̍ nyɛ̄m chēle̍ŋ nda̍ tōōsi̍a̍a̍ māā mɛ̄lɛ̄ka̍ā ndā wo̍ŋ tɛ̄ɛ̄mbūūwo̍. 

4O̍ ko̍ŋ kɔ̍ɔ̍lī, mbo̍ tōsā ma̍ pēsī pēsī ma̍āŋndā wāŋnda̍ nda̍ a̍a̍ so̍o̍lūū Bāāl la̍ŋ ndu̍ 
pi̍la̍ o̍ hɔ̄l, ma̍ tɛ̄ɛ̄mbūū vɛ̄lɛ̄ ma̍āŋndā nda̍ a̍a̍ lu̍ām nyɛ᷅m chūŋ kɛ̄ndɔ᷄ŋ o̍ ma̍āŋndā 
lāŋ īkɛ̄i̍ la̍ŋ. O̍ ko̍ŋ, mbo̍ pēsī pēsī vɛ̄lɛ̄ su̍ŋgbu̍le̍ nda̍ tōōsi̍a̍a̍ vēla᷅ŋ A̍si̍ɛ̍lūā, mɛ̍lɛ̄ka̍ 
ndāa̍ le̍ŋ vɛ̍ vɛ̍, a̍ nyɛ̄m yɛ̍ yɛ̍ŋ chēle̍ŋ nda̍ tūūla̍ māā mɛ̄lɛ̄ka̍ā nda̍ mā sōōlūū mu̍ŋ 
ndo̍ŋ. Ma̍ chūī mu̍ŋ mu̍lu̍lu̍, ma̍ kɔ̍ sɛ̍ŋī chu̍ndu̍ ko̍ŋ o̍ sɛ̄īla̍ wānāā nda̍ a̍a̍ so̍lī 
sa̍lāla̍ŋ o̍ nyɛ᷅m mu᷅ŋ nda̍ chōo̍. 

5O̍ ko̍ŋ, mbo̍ kɔ̍ lo᷅m pāālā wānāā sōlīāā lāsa̍lāa̍, ā nda̍ a̍a̍ so̍lī sa̍lāla̍ŋ o̍ ma̍āŋndā 
nda̍ a̍a̍ so̍o̍lūū mɛ̍lɛ̄ka̍ā ndāā ka̍ŋ chōo̍ la̍ŋ. Mɛ̄ɛ̍ o̍ chi̍i̍ mu᷅ŋ tōsā kpo̍u̍, mbo̍ mīŋgī 
Chu̍dā a̍ Chūlu̍sɛ̄lɛ̄m dīndī Mɛ̄lɛ̄ka̍ o̍ hɔ̄l māā pāāndū. 

6O̍ ko̍ŋ kɔ̍ɔ̍lī, mbo̍ tɛ̄ɛ̄mbūū vɛ̄lɛ̄ fo̍ndāŋndā lāsōōlu̍u̍la̍ŋ, lā nda̍ a̍a̍ so̍o̍lūū mɛ̄lɛ̄ka̍ā 
chēle̍ŋ nda̍ o̍ chi̍e̍e̍ŋ bɛ̍ndo᷄ŋ o̍ būŋgɛ̄ī Mānāa̍sēve̍ ni᷄ŋ, a̍ būŋgɛ̄ī E̍fi̍lūēmnde̍, a̍ 
būŋgɛ̄ī Si̍mīɔ̄ŋnde̍, mbo̍ kūā le̍nde̍ kɛ̍ a̍ būŋgɛ̄ī Nāfi̍ta̍līīve̍, bā lūāŋ ndo̍. 

7Māsāle̍ŋ I̍sɔ̄lūɛ̄ī bā lūāŋndo̍ bɛ̍ɛ̍, mi̍ Māsāa̍ Chōōsa̍yā o̍ tɛ̍ɛ̍mbūū ma̍āŋndā nda̍ 
a̍a̍ so̍o̍lūū mɛ̍lɛ̄ka̍ā chēle̍ŋ nda̍ la̍ŋ, a̍ sūŋgbu̍le̍ nda̍ tōōsi̍a̍a̍ vēla᷅ŋ A̍si̍ɛ̍lūā mɛ̍lɛ̄ka̍ 
ndāa̍ le̍ŋ, mbo̍ pēsī pēsī vɛ̄lɛ̄ mɛ̄lɛ̄ka̍ā ndāā chēle̍ŋ nda̍ mbo̍ chūī nda̍ mu̍lu̍lu̍. Mbo̍ 
pēsī pēsī vɛ̄lɛ̄ ma̍āŋndā nda̍ a̍a̍ lu̍ām nyɛ᷅m chūŋ kɛ̄ndɔ᷄ŋ lēchōo̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ nda̍ŋ kpo̍u̍. Mɛ̄ɛ̍ o̍ chi̍i̍ kpo̍u̍, mbo̍ mīīŋgū Chūlu̍sɛ̄lɛ̄m. 

Ā mɛɛ̄ ̍nda̍ sāālu̍ŋ ya̍u̍ lāsāwa̍ Mɛl̄ɛk̄a̍a̍ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 22:3-20) 

8Wɔ̄sī Chōōsa̍yā chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ lēmāsā, ndu̍yɛ̍ mbo̍ chīī lɛ̄ŋnde̍ŋ a̍ 
chīɛ̍i̍ Mɛ̄lɛ̄ka̍a̍ dīndī Mɛ̄lɛ̄ka̍ o̍ hɔ̄llo̍, ō pāa̍le̍ pi᷅lɛ̍ mbo̍ vīām Si̍a̍fāŋ po̍ Āsālu̍i̍yā wo̍, 
a̍ Māāsɛ̍yā, māsa̍ ībūŋgāa̍ le̍ Chūlu̍sɛ̄lɛ̄m, a̍ Cho̍wāā, po̍ Chōwāha̍a̍sī wo̍, o̍ wa̍ 
wānā po̍o̍nyīa̍a̍ le̍ lɛ̄ŋnde̍ŋ ndo̍, le̍ mā kɔ̍ to̍o̍sīāā chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ 
ndɔ̄ɔ̍. 

9Mɛ̄ɛ̍ nda̍ kūɛ̄ le̍ chīɛ̄īyo̍ bɛ̄ɛ̄ndīa̍a̍, nyɛ̄ o̍ nyɛ̄ sɔ̄lāā wāŋnda̍ nda̍ a̍a̍ yɔ̍ŋgū Li̍va̍īya̍, 
a̍ wa̍ o̍ chīɛ̍i̍ Mɛ̄lɛ̄ka̍a̍ sōndōo̍ wa̍, ma̍ kūā a̍ ndu̍ o̍ chīɛ̍i̍ Mɛ̄lɛ̄ka̍a̍ ni᷄ŋ, ma̍ kɔ̍ ke̍ 
Hīlīka̍yā, o̍ wa̍ māsā wānāā sōlīāā lāsa̍lāa̍ wo̍. Nyɛ̄ sɔ̄lāā ko̍ŋ, wānāā yɔ̍ŋgu̍ ndu̍ 

wa̍, nda̍ cho̍ ha̍ā ni̍, wāŋnda̍ Mānāa̍sē, a̍ wāŋnda̍ E̍fi̍lūēm, a̍ wānāā tūa̍a̍ nda̍ a̍a̍ lo̍ 
o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍, a̍ wānā o̍ wānā fu̍la̍ o̍ lɛ̄ŋndē Chu̍dāle̍ŋ ni᷄ŋ, a̍ būŋgɛ̄ī 
Bɛ̍ŋnja̍mīŋnde̍, a̍ wānāa̍ wa̍ Chūlu̍sɛ̄lɛ̄m nda̍ ni̍. 

10O̍ ko̍ŋ kɔ̍ɔ̍lī, mi̍ Hīlīka̍yā chūā nyɛ̄ sɔ̄lāā ko̍ŋ mbo̍ kē wānāā nda̍ kɛ̄si̍ bo̍lle̍ le̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ mīŋgīo̍o̍ bɛ̄ɛ̄ndīa̍a̍ wa̍. O̍ ko̍ŋ, mi̍ wāŋnda̍ ha̍ā nda̍ nda̍ 
chūā nyɛ̄ sɔ̄lāā kōŋ ma̍ kē wānāā wa̍lla̍ a̍ wa̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ bɛ̄ɛ̄ndīa̍a̍ 
wa̍. 

11Nda̍ yɔ̍nūŋ ni̍ māā, ka̍a̍pi̍ndɛ̄i̍ya̍, a̍ me̍e̍si̍nɛ̄i̍ya̍, le̍ mā pēndū pōūtā sīālāāla̍ŋ, a̍ 
pɛ̄ŋgɔ̍ŋ, le̍ kpo᷄ŋnda̍ŋ bɛ̄ɛ̄ndīa̍a̍, a̍ nyɔ̄mīī yīndūɛ̍i̍ tōōsīa̍a̍, ī māsāā bɛ̍ndūa̍a̍ Chu̍dā 
a̍ lo̍ tōfāa̍ mi̍ lā tāmbū la̍ŋ. 

12Ndu̍yɛ̍, mi̍ pūa̍a̍ wa̍ wa̍li̍ ko̍ŋ nda̍, ā tōsā wa̍li̍ ko̍ŋ o̍ sa̍kpōyɛ̍i̍ ni᷄ŋ. Pūa̍a̍ ha̍ā, 
Li̍va̍īyāa̍ wa̍ nda̍ bōlle̍ŋ nda̍, ā wa̍ ā hi̍ɔ̍ɔ̍lu̍, nda̍ cho̍ ha̍ā ni̍, Cha̍ha̍tī ndā Ōbāda̍yā, 
fūlāa̍ o̍ yu̍ŋgu̍ Mɛ̍lu̍a̍lī wo̍ chōo̍, a̍ Sɛ̄kāla̍yā nda̍ Mɛ̄sīhu̍lām, fūlāa̍ o̍ yu̍ŋgu̍ Ko̍ha̍tī 
wo̍ chōo̍. Ndu̍yɛ̍ Li̍va̍īya̍ ā pīli̍a̍a̍, ā nda̍ a̍a̍ si̍nā a̍ nyɛ̄ chāa̍ o̍kɔ̄ɔ̄ wa̍, 

13nda̍ wa̍ wānāa̍ wa̍ wa̍lta̍ yɛ̍ yɛ̍ la̍ŋ tōsāa̍ wa̍ chīla̍ŋ ni̍. Mi̍ ā ti᷄ŋ ā wā wānāā 
pōōnyīa̍a̍, mi̍ ā ti᷄ŋ ā wā wānāā bɛ̄ndūa̍a̍, mi̍ ā ti᷄ŋ ā wā dīōla̍ŋ le̍ lūɛ̄īyɔ̄ɔ̍ o̍ chīɛ̍i̍ 
Mɛ̄lɛ̄ka̍a̍ māndāa̍. 

14Te̍le̍ŋ nda̍ wa᷄ nyɛ̄ sɔ̄lāā kōŋ sōlīo̍o̍ o̍ lu̍mūi̍ nda̍ māndā nyɔ̄ɔ̍ŋ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ ndo̍, mi̍ Hīlīka̍yā, māsa̍ wānāā sōlīāā lāsa̍lāa̍, ō sa̍a̍lu᷄ŋ ya̍u̍ lāsāwa̍ 
Mɛ̄lɛ̄ka̍ Ya̍a̍wɛ̄ɛ̄ wo̍, ō Mɛ̄lɛ̄ka̍ ndu̍ o̍o̍ ke̍ bu̍ɛ̍ī ndɔ̄ɔ̍ Mūu̍sē wo̍. 

15O̍ ko̍ŋ, mi̍ Hīlīka̍yā di̍mūl Si̍a̍fāŋ, wānā po̍o̍nyīa̍a̍ āā, “I̍ sa̍a̍lu̍ŋ ya̍u̍ lāsāwāa̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ.” O̍ ko̍ŋ, mbo̍ kē Si̍a̍fāŋ yāu̍ ko̍ŋ. 

16O̍ ko̍ŋ, mi̍ Si̍a̍fāŋ chu̍ā yāu̍ ko̍ŋ mbo̍ kūā a̍ ndu̍ o̍ Māsā Bɛ̍ndōo̍ lo̍, mbo̍ kɔ̍ 
do̍u̍nu᷄ŋ ndu̍ ko̍na̍ āā, “Nyɛ̄ o̍ nyɛ̄ ŋ̄ dīmu̍l bu̍ɛ̍i̍yāā nūmnda̍ le̍ mā tōsa̍, ā chō ndu̍ 
tōsāa̍. 

17Nyɛ̄ sɔ̄lāā nda̍ bīī wāŋnda̍ o̍ lābā o̍ chīɛ̍i̍ Mɛ̄lɛ̄ka̍a̍ Ya̍a̍wɛ̄ɛ̄ wo̍ ni᷄ŋ ndo̍, ma̍ chūā 
nyɛ̄ sɔ̄lāā kōŋ ma̍ yɔ̄ŋgū wānāa̍ cho̍ wānāā wa̍lla̍ bōlle̍ŋ nda̍, a̍ wānāā wa̍lla̍.” 

18Mi̍ Si̍a̍fāŋ hi̍a̍ū lāchī a̍ sūɛ̍i̍ mbo̍ dīmī āā, “Yāu̍ lāsāwā Hīlīka̍yā, māsa̍ wānāā 
sōlīāā lāsa̍lāa̍ o̍ sa̍a̍lu̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍, ō chō ya̍ o̍ bā na̍nu᷄ŋ.” O̍ ko̍ŋ, mi̍ 
Si̍a̍fāŋ ti̍mbī yāu̍wo̍ ho̍ō Māsā Bɛ̍ndōo̍ Chōōsa̍yā o̍ hɔ̄l, mbo̍ tōmbōlā nyɛ̍ wa̍ lēni᷄ŋ 
ndo̍ kpo̍lo̍to̍to̍. 

19Mɛ̄ɛ̍ Māsā Bɛ̍ndōo̍ Chōōsa̍yā o̍ tu̍e̍ī nyɛ̍ di̍mi̍ŋ o̍ yāu̍ lāsāwa̍ kōŋ ni᷄ŋ ndo̍, mbo̍ 
sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ le̍ kɔ̄l ndɔ̄ ta̍mbɛ̍i̍yo̍ chɔ̄mndo̍. 

20Mbo̍ lō o̍ ko̍ŋ, mbo̍ vēēlū Hīlīka̍yā, māsa̍ wānāā sōlīāā lāsa̍lāa̍, a̍ Āhi̍kām, po̍ 
Si̍a̍fāŋ ndo̍, a̍ Ābi̍dɔ̄ŋ, po̍ Māīka̍yā wo̍, a̍ Si̍a̍fāŋ, wānā po̍o̍nyīa̍a̍, a̍ Āāsa̍yā wānāa̍ 
cha᷅l ma̍sāa̍ īkɛ̄i̍ ya̍ ō pīlɛ̍. Mbo̍ dīmūl nda̍ āā, 

21“I̍ sa̍a̍lu̍ŋ māā ya̍ ni̍, a̍ wānāā tūa̍a̍ lo̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍, a̍ wāŋnda̍ o̍ 
lɛ̄ŋndē Chu̍dāle̍ŋ ni᷄ŋ kpo̍u̍, māā Mɛ̄lɛ̄ka̍ Ya̍a̍wɛ̄ɛ̄ o̍ dūāūnu᷄ŋ tu̍mbe̍ o̍ ka̍lā ka̍lā a̍ 
na̍a̍. Kāni̍ fo̍ndōle̍, nyɛ̄ cho̍ ō pōōnyīāā o̍ yāu̍ lāsāwāa̍ ho̍ō ni᷄ŋ ndo̍ŋ, fi̍nyāā nāā 
ma̍māa̍ ā tu᷄l ndu̍ kɔ̄ɔ̄lī mɛ̄ɛ̍ la̍ di̍mi̍ yɛ̍ le̍. Le̍la̍ŋ, lā kɔ̍ mī lā kɔ̍ nyu̍na̍l na̍a̍ Mɛ̄lɛ̄ka̍ 
Ya̍a̍wɛ̄ɛ̄ dīōm, mbo̍ chɔ᷄m na̍a̍ nyɛ̄ na̍a̍ ŋ̄ tōsa̍ wo̍.” 

22Ndu̍yɛ̍ chūā pīlɛ̍ wa̍ Chūlu̍sɛ̄lɛ̄m chi̍e̍e̍ dīōla̍ŋ āā, Hu̍li̍dāā, wāna̍ su̍a̍ā le̍ Mɛ̄lɛ̄ka̍ 
wo̍ o̍ wa̍ ni̍. Fo̍ndā sɛ̄nɛ̄ī nda̍ sōli̍ Chūlu̍sɛ̄lɛ̄m ndo̍, lo̍ŋ chūa̍a̍ ho̍ō ō wa̍ īchāli̍ ni̍. 
Chūa̍a̍ ho̍ō pɔ̍nɔ̍ ndɔ̍ wa̍ Si̍a̍lūm ni̍, po̍ Ti̍ki̍vāā wo̍, Hāāha̍sī po̍ ndɔ̄ māmāa̍. Ndu̍yɛ̍ 
pɔ̍nɔ̍ ndɔ̄ ko̍ŋ, ndu̍ ndu̍ o̍o̍ ma̍ndā nyɛ̍lā wāŋnda̍ a̍ wōōnūŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ ni᷄ŋ nda̍ŋ ni̍. O̍ ko̍ŋ, Hīlīka̍ya̍, lātūlu̍ nda̍ wānāā Māsā Bɛ̍ndōo̍ ō vēm nda̍, ma̍ 
kūā ma̍ kɔ̍ chɔ᷅m chūa̍a̍ ho̍ō a̍ nyɛ̄ o̍ nyɛ̄ yɔ̍nu̍ŋ kpo̍u̍. 

23Mi̍ chūa̍a̍ lō o̍ ko̍ŋ mbo̍ dīmūl nda̍ āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō 
di̍mi̍ wo̍ cho̍ ho̍ō ni̍, ō di̍mi̍ māā nya̍ kɔ̍ di̍mūl wāna̍ ve᷅m nya̍ wo̍ mbō hīŋ na̍nu᷄ŋ. 

24Mɛ̄lɛ̄ka̍ Ya̍a̍wɛ̄ɛ̄ di̍mi̍ māā, te̍le̍ŋ cho̍ hūnɔ̄ɔ̄ fūūlūū, mbo̍ hu̍ŋ tu̍sī wāŋnda̍ 
Chūlu̍sɛ̄lɛ̄m dɛ̍nɛ̍ pa̍lāa̍ chōo̍, mɛ̄ɛ̍ sēndi̍la̍ cho̍ lā pōōnyīāā o̍ yāu̍ lāsāwā nda̍ tōfa̍l 
Māsā Bɛ̍ndōo̍ Chu̍dā wo̍ ni᷄ŋ nda̍ŋ lā dīmi̍ yɛ̍. 

25Kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ ndu̍ ma̍ mūli᷄ŋ nyɛ᷅m chūŋ kɛ̄ndɔ᷄ŋ lōmɔ̄ɔ̍ o̍ 
mɛ̄lɛ̄ka̍ā chēle̍ŋnda̍ lo̍ yɛ̍, le̍ hāli̍kpe̍ŋ mā tōsa̍ mbo̍ dɔ̄ɔ̄nu᷄ŋ tu̍mbe̍ a̍ nda̍, a̍ nyɛ̄ o̍ 
nyɛ̄ nda̍ chō tōsāa̍. Le̍ sa̍bū kōŋ, Mɛ̄lɛ̄ka̍ ō dɔ̍u̍nu᷄ŋ tu̍mbe̍ a̍ nya̍, nyɛ̄ o̍ nyɛ̄ cho̍ 
mbō tōsa̍ ndu̍ mbō pɔ̄lu̍l kɔ̄l te̍. 

26Kɛ̍ a̍ Māsā Bɛ̍ndōo̍ Chu̍dā, o̍ ve᷅m nya̍ le̍ mī la̍ hu᷄ŋ nyu̍nā Mɛ̄lɛ̄ka̍ Ya̍a̍wɛ̄ɛ̄ dīōm 
ndo̍, lā kūɛ̄ pɛ̍ lā kɔ̍ di̍mūl ndu̍ māā, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ di̍mi̍ māā, 
dīōmnda̍ cho̍ lā pōōnyīāā o̍ yāu̍ lāsāwā kōŋ ni᷄ŋ mbo̍ tūɛ̄ī la̍ŋ nda̍ŋ, 

27O̍ ko̍ŋ, mi̍ mɔ̍nɛ̍i̍ bīī ndu̍, mbo̍ tūsi᷄ŋ Mɛ̄lɛ̄ka̍ o̍ hɔ̄l, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ mbo̍ 
chāŋ, le̍ kɔ̄l ndɔ̄ ta̍mbɛ̍i̍yo̍ chɔ̄mndo̍, le̍ mɛ̄ɛ̍ o̍ tu̍e̍ī māā Mɛ̄lɛ̄ka̍ kɔ̄ŋgɔ̍la̍ŋ 
Chūlu̍sɛ̄lɛ̄m, a̍ wa᷅ŋnda̍ Chūlu̍sɛ̄lɛ̄m le̍ nda̍ dɛ̍nɛ̍ pa̍lāa̍ tūsīo̍o̍ chōo̍ yɛ̍. Le̍la̍ŋ, 
Mɛ̄lɛ̄ka̍ Ya̍a̍wɛ̄ɛ̄ tu̍e̍ī pīɛ̄īlē ndɔ̄le̍ŋ mbo̍ dīmī māā, 

28dɛ̍nɛ̍ pa̍lāā ndu̍ o̍o̍ kɛ̍ɛ̍si̍a̍a̍ le̍ wāŋnda̍ Chūlu̍sɛ̄lɛ̄m tūsīo̍o̍ chōo̍ wo̍, māā ō cho̍ lɛ̍ 
nda̍ ndu̍ tūsī chōo̍ o̍ pālɛ̍i̍ ndūɛ̍i̍ ni᷄ŋ te̍, ha̍a̍a̍ mbō lo̍ o̍ ko̍ŋ mbō vī. Ndu̍yɛ̍, ō chō 
tōsā mbō vī a̍ kɔ̄l nyūlū.” Mi̍ wānāā Māsā Bɛ̍ndōo̍ Chōōsa̍yā o̍ vēm ka̍ŋ nda̍ ā 
mīīŋgū nāa̍ ndu̍ chu̍a̍, ma̍ kɔ̍ do̍o̍nu᷄ŋ ndu̍ ko̍na̍ a̍ nyɛ̄ o̍ nyɛ̄ Hu̍li̍dāā wāna̍ su̍a̍ā le̍ 
Mɛ̄lɛ̄ka̍ wo̍ ō dīmu̍l nda̍. 

Chōōsa̍yā o̍ yii̍ ̍kpe̍ma̍a̍ le̍ mbō tōsa̍ nyɛ ̄Mɛl̄ɛk̄a̍ Ya̍a̍wɛɛ̄ ̄dim̍i ̍wo̍ 
(Māsāā Bɛ̍ndūāā Di̍i̍ŋ Ndūa̍a̍ 23:1-20) 

29O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chōōsa̍yā o̍ ve̍e̍lū lāŋgba̍ā kālā lēlɛ̄ŋ nda̍ Chu̍dā, 
a̍ ha̍ā Chūlu̍sɛ̄lɛ̄m kpo̍u̍ na̍a̍ pi᷅lɛ̍. 

30O̍ ko̍ŋ, Māsā Bɛ̍ndōo̍ ni̍, wānāā sōlīāā lāsa̍lāa̍ ni̍, ndu̍yɛ̍ a̍ Li̍va̍īya̍, a̍ wānā o̍ wāna̍ 
wa̍ Chūlu̍sɛ̄lɛ̄m, wānā su̍lāā ni̍, wānā ta̍mbɛ̍i̍ ni̍, nda̍ kpo̍u̍ ma̍ chūūŋgi̍āŋ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍. O̍ ko̍ŋ, mi̍ Māsā Bɛ̍ndōo̍ Chōōsa̍yā o̍ chu̍ā yāu̍ lāsāwa̍ nda̍ 

sāālu̍ŋ ko̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍, nyɛ̄ o̍ nyɛ̍ wa̍ ō pōōnyīāā lēni᷄ŋ, 
mbo̍ tōmbōlā ndu̍ nda̍ o̍ hɔ̄l kpo̍lo̍to̍to̍. 

31Mɛ̄ɛ̍ o̍ chi̍i̍ kpo̍u̍, mbo̍ kɔ̍ si᷅m o̍ sūŋgbu̍le̍ŋ īkɛ̄i̍ o̍ chīɛ̄ī Mɛ̄lɛ̄ka̍a̍ ni᷄ŋ, nāa̍ māsāā 
bɛ̍ndūa̍a̍ ā nɔ̄ si᷄mnda̍ŋ nda̍, mbō yīi̍ kpe̍ma̍a̍ nda̍ tɛ̄ɛ̄ŋ nda̍ Mɛ̄lɛ̄ka̍ Ya̍a̍wɛ̄ɛ̄. Māā 
nyɛ̄ o̍ nyɛ̍ ndu̍ Mɛ̄lɛ̄ka̍ Ya̍a̍wɛ̄ɛ̄ ō dīmu̍l ndu̍ le̍ tōsāa̍, mbō wa̍ ndu̍ tōsāa̍ a̍ kɔ̄l ndɔ̄ɔ̍, 
ndu̍yɛ̍ a̍ yīya᷄ŋ ndɔ̄ɔ̍ kpo̍u̍. Ndu̍yɛ̍, mbo̍ chūā būŋgɛ̄i̍ māā ō wā ni̍ŋ o̍ kpe̍ma̍ ko̍ŋ 
bɛ̄ŋgu̍, mbō tōsa̍ nyɛ̄ o̍ nyɛ̄ di̍mi̍ŋ mbo̍ wā ō pōōnyīāā o̍ yāu̍ lāsāwā ko̍ŋ ni᷄ŋ. 

32O̍ ko̍ŋ kɔ̍ɔ̍lī, mbo̍ tōsā le̍ mī wānā o̍ wānā wa̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ, a̍ 
wānāa̍ wa̍ īchāli̍ Chūlu̍sɛ̄lɛ̄m chi̍e̍e̍ wa̍, le̍ mā wa̍ o̍ kpe̍ma̍ ko̍ŋ bɛ̄ŋgu̍. O̍ ko̍ŋ kɔ̍ɔ̍lī, 
wāŋnda̍ Chūlu̍sɛ̄lɛ̄m kpo̍u̍, ma̍ tōsā mɛ̄ɛ̍ kpe̍ma̍ Mɛ̄lɛ̄ka̍a̍, Mɛ̄lɛ̄ka̍ fi̍nyāā ndāā 
ma̍māa̍ ō dīmi̍ yɛ̍. 

33O̍ ko̍ŋ kɔ̍ɔ̍lī, nyɛ̄m wāŋnda̍ wa̍ sōōlūūwo̍ māā mɛ̄lɛ̄ka̍ā ndā wo̍ŋ, mi̍ mu̍ŋ wa᷅ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ ndo̍ŋ, mi̍ Māsā Bɛ̍ndōo̍ Chōōsa̍yā o̍ tɛ̍ɛ̍mbūū mu̍ŋ kpo̍u̍. O̍ 
ko̍ŋ, mbo̍ tōsā mi̍ wāŋnda̍ I̍sɔ̄lūɛ̄ī kpo̍u̍ a̍ mu̍li᷄ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ 
sōōlūūwo̍. O̍ pālɛ̍i̍ Māsā Bɛ̍ndōo̍ Chōōsa̍yā ve̍ ni᷄ŋ, wāŋnda̍ ā kɛ̄ɛ̍ lɛ̍ le̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ tōlɔ̄ɔ̍ kɔ̄ɔ̄lī le̍. 

Ko̍lo̍ni̍kō Dii̍̍ŋ Ndɔ̄ɔ̍ 35 

A̍ mɛɛ̄ ̍Chōōsa̍yā bii̍̄ Bɔŋ̄a᷅ŋ Lōōna᷄ŋndo̍ a̍ Hīōūwɔɔ̄ ̄chōo̍ wo̍ o̍kɔɔ̄ ̄yɛ ̍
(Māsāā Bɛ̍ndūāā Di̍i̍ŋ Ndūa̍a̍ 23:21-23) 

1O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chōōsa̍yā o̍ bi̍ī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ 
wo̍ o̍kɔ̄ɔ̄ Chūlu̍sɛ̄lɛ̄m chi̍e̍e̍, le̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍. Ma̍ dīī sāa̍ wa̍ le̍ bɔ̄ŋa᷅ŋ 
kōŋ nda̍. Ndu̍yɛ̍, pāŋgi̍i̍ ta̍se̍i̍ mālɔ̄ tɔ̍ a̍ lē hīɔ̍ɔ̍lu̍ o̍ wɔ̄sī kōŋ ni᷄ŋ, bɔ̄ŋa᷅ŋndo̍ ho̍ō ō 
bīīnu᷄ŋ ni̍. 

2O̍ ko̍ŋ kɔ̍ɔ̍lī, mbo̍ kɛ̄sī wānāā so̍līāā lāsa̍lāa̍ o̍ fo̍ndāŋndā nda̍ a̍a̍ nɔ̍ le̍ wa̍lta̍ŋ 
tōsāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ nda̍ŋ, ndu̍yɛ̍ mbo̍ kē nda̍ kpi̍i̍li̍a̍a̍ le̍ mā to̍sa̍ 
wa̍lta̍ ndāla̍ŋ nyɛ̄ kɛ̄ndɛ̄ kɛ̍ndɛ̄. 

3Ndu̍yɛ̍, mbo̍ dīmūl vɛ̄lɛ̄ Li̍va̍īya̍, a̍ pɛ̍ɛ̍ku̍ wa᷅ŋnda̍ I̍sɔ̍lūɛ̄ī sāwāla̍ Mɛ̄lɛ̄ka̍ la̍ŋ, 
ndu̍yɛ̍ ma̍ wā ā dīāndāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l la̍, āā, “La̍ chu̍a̍ Kɔ̍fū Kpe̍ma̍a̍ mī la̍ 
kɔ̍ kɛ̍sī ndu̍ o̍ chīɛ̍i̍ Mɛ̄lɛ̄ka̍a̍ ni᷄ŋ, o̍ Māsā Bɛ̍ndōo̍ Sɔ̍lɔ̍mɔ̄ŋ, po̍ Dēēve̍ wo̍ māsāa̍ le̍ 
I̍sɔ̄lūɛ̄ī ō tāŋgu̍l lo̍. Ō bɛ̄nda̍ lɛ̍ mī la̍ wa̍ kēlāa̍ a̍ ndu̍ o̍ lāchōŋgu̍ le̍. Lā wa̍ ni̍ko̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, a̍ wāŋnda̍ I̍sɔ̄lūɛ̄ī sāāŋgīāllo̍. 

4Lā bɛ̄ɛ̄ndi̍a̍ŋ nya̍ pi̍la̍ le̍ mī lā tōsa̍ wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ a̍ yu̍ŋgu̍la̍ŋ, mɛ̄ɛ̍ 
Māsā Bɛ̍ndōo̍ Dēēve̍ ho̍ō I̍sɔ̄lūɛ̄ī, nda̍ po̍ ndɔ̄ɔ̍ Sɔ̍lɔ̍mɔ̄ŋ a̍ di̍mu̍l nya̍ le̍ tōsāa̍ yɛ̍. 

5Ndu̍yɛ̍ lā wa̍ a̍ bɛ̍ɛ̍ndīa̍ŋ o̍ yu̍ŋgu̍la̍ nyā la̍ŋ chōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, le̍ wānāya᷅ŋ 
nyāa̍ŋ mālāā, a̍ hu᷅ŋ a̍ kēlā ndāla̍ŋ nāa̍ nya̍ chūā o̍ chīɛ̍i̍ Mɛ̄lɛ̄ka̍a̍ ni᷄ŋ nda̍. 

6Le̍ te̍le̍ŋ o̍ te̍le̍ŋ, tē wānāya᷅ŋ nyāa̍ŋ ā chūu̍ nya̍ sāa̍ ndāa̍ cho̍ le̍ Bɔ̄ŋa᷅ŋ Lōōna᷄ŋndo̍ 
a̍ Hīōūwɔ̄ɔ̄ chōo̍ wo̍ o̍kɔ̄ɔ̄ wa̍ pɛ̍, lā dīi̍ nda̍, mī lā dīndi̍ nya̍ pi̍la̍, mī lā bɛ̄ɛ̄ndi̍a̍a̍ 
nda̍ le̍ sa̍lāla̍ŋ sōlīo̍o̍, mɛ̄ɛ̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ Mūu̍sē la̍ŋ lā dīmi̍ yɛ̍.” 

7O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Chōōsa̍yā o̍ yɔ̍ŋgu̍ chɔ̄lūāā ndūa̍a̍ wa̍a̍la̍ŋ be̍le̍-ya̍a̍ 
(30,000), chūūŋgi̍a̍a̍ o̍ ndɔ̍ɔ̍, sāa̍, a̍ sāā fɔ̍ŋndu̍a̍a̍, a̍ chūīŋāā fɔ̍ŋndu̍a̍a̍, ndu̍yɛ̍ mbo̍ 
yɔ̄ŋgū vɛ̄lɛ̄ nāūwa̍ wāa̍la̍ŋ lā yāa̍ (3,000), le̍ sa̍lāla̍ŋ sōlīo̍o̍ o̍ bɔ̄ŋa᷅ŋ lōōna᷄ŋ ko̍ŋ a̍ 
hīōūwɔ̄ɔ̄ chōo̍ wo̍ o̍kɔ̄ɔ̄. 

8Māsā Bɛ̍ndōo̍ Chōōsa̍yā wānāā ndūāā bɛ̍ndūa̍a̍, nda̍ bɛ̍ɛ̍ ma̍ yɔ̄ŋgū chɔ̄lūa̍a̍ 
chūūŋgi̍a̍a̍ o̍ wāŋnda̍ I̍sɔ̄lūɛ̄ī lo̍, a̍ o̍ wānāā sōlīāā lāsa̍lāa̍ lo̍, a̍ o̍ Li̍va̍īya̍ lo̍, a̍ kɔ̄ltā 
chɛ̄lāā le̍ sa̍lāla̍ŋ sōlīo̍o̍ a̍ Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ wo̍ o̍kɔ̄ɔ̄. O̍ ko̍ŋ kɔ̍ɔ̍lī, 
Hīlīka̍yā, māsa̍ wānāā sōlīāā lāsa̍lāa̍ ni̍, a̍ Sɛ̄kāla̍yā, a̍ Chɛ̍yɛ̄ɛ̄, wānāā bɛ̄ndūa̍a̍ le̍ 
chīɛ̍i̍ Mɛ̄lɛ̄ka̍a̍, nda̍ bɛ̍ɛ̍ ma̍ yɔ̄ŋgū wānāā sōlīāā lāsa̍lāa̍ sāā fɔ̍ŋndu̍a̍a̍, a̍ chūīŋāā 
fɔ̍ŋndu̍a̍a̍ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ᷄mpu᷅m (2,600), a̍ nāūwa̍ kɛ̄mɔ̄ɔ̍ lēyāa̍ 
(300), le̍ bɔ̄ŋa᷅ŋ lōōna᷄ŋ ko̍ŋ a̍ hīōūwɔ̄ɔ̄ chōo̍ wo̍ o̍kɔ̄ɔ̄. 

9O̍ ko̍ŋ kɔ̍ɔ̍lī, Kōnāna̍yā nda̍ wānāya᷅ŋ ndɔ᷄ŋ, nda̍ yɔ̍nūŋ ni̍ māā Sīɛ̄ma̍yā, a̍ 
Nɛ̄ta̍a̍nīɛ̄ɛ̄l, a̍ Hāsīābi̍yā nda̍ Chɛ̍yɛ̄ɛ̄, a̍ Chōsa̍ba̍dī, a̍ wa̍ māsāa̍ le̍ Li̍va̍īya̍ wa̍, nda̍ 
bɛ̍ɛ̍ ma̍ yɔ̄ŋgū sāā fɔ̍ŋndu̍a̍a̍, a̍ chūīŋāā fɔ̍ŋndu̍a̍a̍ wāa̍la̍ŋ lā ŋūɛ̍ɛ̍nu̍ (5,000), a̍ 
nāūwa̍ kɛ̄mɔ̄ɔ̍ lē ŋūɛ̍ɛ̍nu̍ (500), le̍ sa̍lāla̍ŋ sōlīo̍o̍ le̍ bɔ̄ŋa᷅ŋ lōōna᷄ŋ ko̍ŋ a̍ hīōūwɔ̄ɔ̄ 
chōo̍ wo̍ o̍kɔ̄ɔ̄. 

10Mɛ̄ɛ̍ nyɛ̄ o̍ nyɛ̄ ō chūū bɛ̄ɛ̄ndīāā le̍ bɔ̄ŋa᷅ŋ kōŋ, mi̍ wānāā sōlīāā lāsa̍lāa̍ ā kɔ̍ si᷅m 
o̍ fo̍ndāŋndā ndāla̍ŋ, ndu̍yɛ̍ Li̍va̍īya̍ bɛ̍ɛ̍, ma̍ kɔ̍ si᷅m a̍ ku̍ndāla̍ŋ mɛ̄ɛ̍ Māsā Bɛ̍ndōo̍ 
ō tūu̍ le̍ mā si᷄m yɛ̍. 

11O̍ ko̍ŋ kɔ̍ɔ̍lī, mi̍ Li̍va̍īya̍ dīū sāa̍ fɔ̍ŋndu̍a̍a̍ wa̍ ka̍ŋ le̍ bɔ̄ŋa᷅ŋ lōōna᷄ŋ ko̍ŋ a̍ hīōūwɔ̄ɔ̄ 
chōo̍ wo̍ o̍kɔ̄ɔ̄ wa̍. Ndu̍yɛ̍, ma̍ bīī ko̍o̍ma̍ nda᷄ŋ ma̍ kē wānāā sōlīāā lāsa̍lāa̍, mi̍ nda̍ 
kɔ̍ fāsāŋīāā ma̍ŋ o̍ ma̍āŋndo̍ chōo̍. O̍ ko̍ŋ, mi̍ Li̍va̍īya̍ ā sōlī chɔ̄lūāā nda̍ dīu̍ ka̍ŋ 
nda̍ yāu̍la̍ŋ. 

12Ndu̍yɛ̍, ma̍ pi̍ɔ̍ū chɔ̄lūāā kāŋ a̍ yu̍ŋgu̍la̍ŋ, a̍ chīɛ̄īlā ndāla̍ lē bōlta̍ŋ, le̍ sa̍lālā 
lūāmāā la̍ŋ sōlīo̍o̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, mɛ̄ɛ̍ i̍ cho̍ i̍ pōōnyīāā o̍ yāu̍ lāsāwa̍ Mūu̍sē 
wo̍ ni᷄ŋ ndo̍ yɛ̍. Ndu̍yɛ̍, nāūwa̍ bɛ̍ɛ̍ le̍nde̍ ko̍ni̍ nda̍ pīɔ̍u̍ nda̍ ni̍. 

13O̍ ko̍ŋ, mi̍ Li̍va̍īya̍ ā tūɛ̄ī chɔ̄lūāā kāŋ, mɛ̄ɛ̍ i̍ cho̍ ī tūwāā yɛ̍. Ma̍ yāū vīsīŋ mu᷅ŋ, ŋ̍ 
wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ lo̍ wo̍ŋ o̍ kpɛ̍ɛ̍nɔ̍ŋ ni᷄ŋ, a̍ o̍ ku̍lɛ̄i̍la̍ŋ ni᷄ŋ, a̍ o̍ hɛ̄ŋgɛ̍i̍la̍ŋ ni᷄ŋ, 
ma̍ pīɔ̄ū wāŋnda̍ vīsīŋ mu᷅ŋ chɔ̍chɔ̍ le̍ mā dē mu̍ŋ. 

14Mɛ̄ɛ̍ nda̍ chīi̍ nyɛ̄ o̍ nyɛ̄ bɛ̄ɛ̄ndīāā le̍ wāŋnda̍, ma̍ bɛ̄ɛ̄ndīāā vīsīo̍ŋ le̍ nda̍ pi̍la̍, a̍ 
wānāā sōlīāā lāsa̍lāa̍, a̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wa̍, kāni̍ fo̍ndōle̍, wānāā 
sōlīāā lāsa̍lāa̍ ha̍ā, chɔ̍ŋ i̍di̍i̍yo̍ ha̍a̍a̍ mi̍ pāa̍le̍ŋ lē dēl, ā wa̍ sa̍lālā lūāmāāla̍ŋ ā 
sālālā māchūɛ̄īla̍ŋ sōlīo̍o̍ o̍ Mɛ̄lɛ̄ka̍ lo̍. 

15Ndu̍yɛ̍, wānāā ŋ̄chōndu̍a̍a̍ a̍ fu̍la̍ o̍ yu̍ŋgu̍ A̍sa̍fī wo̍ chōo̍ wa̍, nda̍ yɔ̍nu̍ŋ ni̍ māā 
A̍sa̍fī, a̍ Hɛ̍māŋ, a̍ Chɛ̍du̍tɔ̄ŋ, ā nda̍ a̍a̍ di̍mī vɛ̍lɛ̄ sɔ̄ɔ̍ŋ wa̍ā lāchīo̍ŋ le̍ māsā bɛ̍ndōo̍ 

wa̍, a̍ wānāā nda̍ a̍a̍ ma̍ndā di̍ōla̍ŋ o̍ sāāsāa̍ wa̍, ā wa᷄ īsīsi̍ o̍ fo̍ndāŋndā ndāla̍ yɛ̍ 
yɛ̍la̍ŋ mɛ̄ɛ̍ Māsāa̍ Dēēve̍ ndu̍ o̍o̍ tu̍u̍ yɛ̍. Bɔ̄ŋa᷅ŋndo̍ ho̍ō ō chūū le̍nde̍, wāŋnda̍ ha̍ā 
nda̍ a̍a̍ nɔ̍ mī nda̍ a̍a̍ fa̍ŋa̍ŋ o̍ fo̍ndāŋndā ndāla̍ŋ te̍. Lo̍ŋ nda̍ lo᷄ īsīsi̍ ni̍, mi̍ wānāya᷅ŋ 
ndāŋ Li̍va̍īya̍ ā pīli̍a̍a̍ ā bɛ̄ɛ̄ndīāā nyɛ̄ dīāā bɔ̄ŋa᷅ŋ lōōna᷄ŋ ko̍ŋ ma̍ yōō nda̍ o̍ nda̍ā 
lo̍ŋ. 

16Ndu̍yɛ̍, mɛ̄ɛ̍ Māsā Bɛ̍ndōo̍ Chōōsa̍yā di̍mi̍ le̍ mī nyɛ̄ o̍ nyɛ̄ ō yɔ̄nu̍ŋ pa̍a̍le̍ le̍ŋ le̍ 
mā bīī Bɔ̄ŋa᷅ŋ Lōōna᷄ŋndo̍ a̍ Hīōūwɔ̄ɔ̄ chōo̍ o̍kɔ̄ɔ̄ yɛ̍, ndu̍yɛ̍ mā sōli̍ sa̍lālā 
lūāmāāla̍ŋ o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ chōo̍ yɛ̍, le̍nde̍ nyɛ̍ o̍ nyɛ̄ yɔ̄nu̍ŋ ni̍. 

17Le̍ pālɛ̍i̍ ī ŋɔ᷄mmɛ̍ū kpu̍lu̍ku̍u̍, wāŋnda̍ I̍sɔ̄lūɛ̄ī a̍ wa̍ ā chūūŋgi̍āŋ na̍a̍ pi᷅lɛ̍ 
Chūlu̍sɛ̄lɛ̄m, le̍ bɔ̄ŋa᷅ŋ lōōnɔ᷄ŋndo̍ a̍ hīōūwɔ̄ɔ̄ chōo̍ o̍kɔ̄ɔ̄, ndu̍yɛ̍ a̍ bɔ̄ŋa᷅ŋ nda̍ dīā 
be̍e̍dīi̍ nɔ̍ yi̍i̍sīi̍ le̍ wo̍ bīyɔ̄ɔ̍. 

18Chɔ̍ŋ bɛ̍ɛ̍ a̍ pālɛ̍i̍ Sa̍a̍mi̍ɛ̍ɛ̄ wāna̍ su̍a̍ā le̍ Mɛ̄lɛ̄ka̍ wo̍, bɔ̄ŋa᷅ŋ o̍ bɔ̄ŋa᷅ŋ lōōna᷄ŋ a̍ 
hīōūwɔ̄ɔ̄ chōo̍ o̍kɔ̄ɔ̄ wāā nu̍a̍ā ō bīīnu̍ŋ ndɔ̍ I̍sɔ̄lūɛ̄ī le̍. Māsā o̍ māsā bɛ̍ndu̍ ke̍e̍ku̍ 
o̍ lēmāsā I̍sɔ̄lūɛ̄ī, ō pīlɛ̍ bi̍i̍ bɔ̍ŋa᷅ŋ wāā nu̍a̍ā, mɛ̄ɛ̍ Māsā Bɛ̍ndōo̍ Chōōsa̍yā, a̍ wānāā 
sōlīāā lāsa̍lāa̍, a̍ Li̍va̍īya̍, a̍ wāŋnda̍ kpo̍u̍ Chu̍dā, a̍ I̍sɔ̄lūɛ̄ī, a̍ wānāa̍ wa̍ īchāli̍ 
Chūlu̍sɛ̄lɛ̄m ndā, ā bīī ndu̍ yɛ̍ le̍. 

19Wɔ̄sī Māsāa̍ Chōōsa̍yā o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍a̍ o̍ lēmāsā wo̍, wɔ̄sī kōŋ 
bɔ̄ŋa᷅ŋndo̍ ho̍ō ō bīīnu᷄ŋ ni̍. 

A̍ mɛɛ̄l̄u̍la̍ māsāle̍ Chōōsa̍yā le̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 23:28-30) 

20Mɛ̄ɛ̍ Māsā Bɛ̍ndōo̍ Chōōsa̍yā o̍ chi̍i̍ sɔ̄ɔ̍ŋ mu᷅ŋ kpo̍u̍ to̍sā le̍ chīɛ̍i̍ Mɛ̄lɛ̄ka̍a̍ 
mīŋgīo̍o̍ bɛ̄ɛ̄ndīa̍a̍, mi̍ ī yɔ̄nu᷄ŋ mi̍ Māsā Bɛ̍ndōo̍ Ni̍kō, o̍ wa̍ I̍chi̍pī wo̍ ō chūā pūa̍a̍ 
ndūa̍a̍ chɔ̄ūwa̍, ma̍ kūā Kāāchɛ̄mi̍sī chi̍e̍e̍ o̍ Pīo̍o̍ Yūfi̍lu̍a̍tīī kɔ̄ŋgɔ̍ le̍ sɔ̍ŋgɔ̄ɔ̍. O̍ ko̍ŋ, 
mi̍ Māsā Bɛ̍ndōo̍ Chōōsa̍yā chu̍ā pūa̍a̍ chɔ̄ūwa̍ le̍ mā kɔ̍ chi᷅ŋa̍la᷅ŋ nda̍. 

21Kɛ̍, mi̍ Māsā Bɛ̍ndōo̍ Ni̍kō o̍ yɔ᷅ŋ ki̍i̍la̍a̍ nāa̍ Māsāa̍ Chōōsa̍yā chu̍a̍, mbo̍ dīmūl 
ndu̍ āā, “Chōōsa̍yā, le̍ yɛ̄ɛ̍nɛ̍ ŋ̄ yēēma̍ yɛ̄ mī ŋ̄ sɔ̄ŋga̍ na̍a̍ nu̍m, māsāa̍ Chu̍dā? O̍ 
cho̍ nu᷅m te̍ ya̍ I̍ hi᷅ŋ chīŋa̍la᷅ŋ a̍ sɔ̍ŋgɔ̄ le̍, ya̍a̍mɔ̍ɔ̍wa̍a̍ nīa̍a̍ ya̍ hi᷅ŋ chīŋa̍la᷅ŋndo̍ ni̍. 
Ndu̍yɛ̍ Mɛ̄lɛ̄ka̍ dīmu̍l la̍ le̍ mī ke̍le̍ŋa̍ ndi̍ tōsā chɔ̍chɔ̍. Le̍la̍ŋ pɛ̍ŋgi̍, si̍mūl Mɛ̄lɛ̄ka̍ 
le̍, yɔ̄ŋi̍ o̍ tɛ̍ɛ̍mbu̍u̍ nu̍m, kāni̍ fu̍u̍le̍ Mɛ̄lɛ̄ka̍ chō a̍ ya̍ la̍tu̍lu̍.” 

22Kɛ̍, a̍ ko̍ŋ fa̍ū, Chōōsa̍yā o̍ ye̍ŋ la̍ni̍ o̍ dīōmnda̍ Mɛ̄lɛ̄ka̍ dīmu̍l ndu̍ sa̍na̍a̍ a̍ Ni̍kō 
la̍ŋ te̍. Yēēmɛ̍i̍ ī wa̍ wɔ̄ ndu̍ kɛ̍ le̍ mī nda̍ a̍a̍ sɔ̍ŋga̍. O̍ ko̍ŋ, mbo̍ sōlī nyɛ̄lā lēmāsāla̍ŋ 
mbo̍ wōōnu᷄ŋ nyɛ᷅lā chēle̍ŋ yɔ̄ŋi̍ nda̍ sīna̍ ndu̍, mbo̍ kɔ̍ chi᷅ŋa̍la᷅ŋ Ni̍kō a̍ sɔ̍ŋgɔ̄ɔ̍ o̍ 
dɛ̍ŋgbɔ̍ɔ̍ Mɛ̍ki̍dɔ̄ɔ̄. 

23Kɛ̍ mi̍ ī yɔ̄nu᷄ŋ mi̍ pūa̍a̍ chɔ̄ūwa̍ I̍chi̍pī ō pīlɛ̍ ō vīā Māsā Bɛ̍ndōo̍ Chōōsa̍yā a̍ ba̍llo̍ 
o̍ sɔ̍ŋgɔ̄ ko̍ŋ ni᷄ŋ. O̍ ko̍ŋ, mbo̍ dīmūl pūa̍a̍ ndūa̍a̍ chɔ̄ūwa̍ āā, “Lā fāŋa̍ ya̍ o̍ chɔ̄ūwo̍ 
ho̍ō lāchī, kāni̍ fu̍u̍le̍, ā yɔ̄ŋu̍l la̍ bɔ̄ɔ̍.” 

24O̍ ko̍ŋ, mi̍ pūa̍a̍ ndūa̍a̍ chɔ̄ūwa̍ ā sōlī ndu̍ o̍ nyɛ̄ nyāāna᷄ŋ su̍a̍a̍ ā nāŋ ndo̍ ni᷄ŋ, ma̍ 
wōū ndu̍ o̍ nyɛ̄ ndɔ̄ nyāāna᷄ŋndo̍ ō pīlɔ̍ɔ̍ ni᷄ŋ, ma̍ mīīŋgū a̍ ndu̍ Chūlu̍sɛ̄lɛ̄m chi̍e̍e̍. 
O̍ ko̍ŋ kɔ̍ɔ̍lī, mbo̍ wū Chūlu̍sɛ̄lɛ̄m chi̍e̍e̍ lo̍ŋ, ndu̍yɛ̍ ma̍ chɔ̄ ndu̍ o̍ sɛ̄i̍ būūlu̍ fi̍nyāā 

ndūāā ma̍māa̍ ni᷄ŋ. O̍ ko̍ŋ, wāŋnda̍ Chu̍dā a̍ wāŋnda̍ Chūlu̍sɛ̄lɛ̄m kpo̍u̍ ma̍ bi̍ī 
mɔ̍nɛ̍i̍ le̍ pīɔ̍m ndɔ̄ɔ̍. 

25O̍ ko̍ŋ kɔ̍ɔ̍lī, mi̍ wāna̍ su̍a̍ā le̍ Mɛ̄lɛ̄ka̍ wo̍, Chɛ̄lūīma̍yā o̍ po̍o̍nyīāā chōndu̍ŋ 
bīīsi̍o̍o̍ŋ le̍ bīīsi̍ Māsāa̍ Chōōsa̍yā wo̍. Ndu̍yɛ̍, chɔ̍ŋ a̍ te̍le̍ŋ ko̍ŋ mbo̍ bīī a̍ pāa̍le̍ 
hāūle̍ŋ nde᷅ŋ, wānāā ŋ̄chōndu̍a̍a̍ I̍sɔ̍lūɛ̄ī, wānā pɔ̍nɔ̍ ni̍, wānā la̍nɔ̍ ni̍, ā chō wɔ̄ 
chōndu̍ŋ bīīsi̍ŋ Māsāa̍ Chōōsa̍yāŋ mu̍ŋ sōlīo̍o̍ o̍ bīīsi̍la̍ŋ chōo̍. Ndu̍yɛ̍ mi̍ chōndu̍ŋ 
ŋ̄mɔ̍nɔ̍ŋ mu᷅ŋ ŋ̄ sīmnu᷄ŋ ni᷅ŋ māā ka̍ā ndā o̍ lɛ̄ŋndē I̍sɔ̄lūɛ̍i̍ le̍ŋ ni᷄ŋ. Ndu̍yɛ̍ chōndo̍ŋ 
mu᷅ŋ ŋ̄ chō ŋ̄ pōōnyīāā o̍ yāu̍la̍ ndāla̍ cha᷄ŋnda̍ īmɔ̍nɛ̍la̍ŋ ni᷄ŋ. 

26Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chōōsa̍yāle̍ŋ bɛ̄ŋgu̍ wo̍ŋ ki̍nɛ̍i̍, ndu̍yɛ̍ a̍ mɛ̄ɛ̍ o̍ 
wa̍ wānā kɛ̍ndɛ̄ mbo̍ tōsā nyɛ̄ sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, la̍ cho̍ lā pōōnyīāā la̍ŋ 
lā dīmi̍ wo̍ yɛ̍, 

27o̍ ko̍ŋ kɔ̍ɔ̍lī, a̍ ko̍na̍ cho̍ a̍ ndu̍ o̍kɔ̄ɔ̄ kāndɔ᷄ŋndo̍ a̍ mɛ̄ɛ̄lu̍la̍ŋ ndo̍, mu̍ŋ kpo̍u̍ ŋ̄ chō 
ŋ̄ pōōnyīāā o̍ yāu̍ sɔ̄ɔ̍ŋ pa̍a̍ndū cho̍ a̍ māsāā bɛ̍ndūa̍a̍ I̍sɔ̍lūɛ̄ī a̍ Chu̍dā o̍kɔ̄ɔ̄ wo̍ ni᷄ŋ. 

Ko̍lo̍ni̍kō Dii̍̍ŋ Ndɔ̄ɔ̍ 36 

Nyɛ ̍yɔn̍u̍ŋ o̍ māsāle̍ Māsāa̍ Chōwāha̍a̍sī ho̍ō Chu̍dā le̍ŋ bɛŋ̄gu̍ wo̍ 
(Māsāā Bɛ̍ndūāā Di̍i̍ŋ Ndūa̍a̍ 23:30-35) 

1O̍ ko̍ŋ kɔ̍ɔ̍lī, mi̍ wāŋnda̍ Chu̍dā a̍ hɛ̍lī Chōwāha̍a̍sī, po̍ Chōōsa̍yā wo̍, ma̍ sīīŋgūū 
ndu̍ māsā bɛ̍ndōo̍ Chūlu̍sɛ̄lɛ̄m chi̍e̍e̍, o̍ fōōfo̍ fi̍nyā ndɔ̄ɔ̍. 

2Chōwāha̍a̍sī o̍ wa̍ wɔ̄sīla̍ŋ bi̍dīi̍ŋ a̍ lā yāa̍, mbo̍ sīmnu᷄ŋ ma̍sā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍, le̍ lɛ̄ŋndē Chu̍dā le̍ pāŋgo̍ŋ ŋ̄ ŋ̄gāa̍. 

3Mɛ̄ɛ̍ o̍ si̍mnu᷄ŋ ma̍sāa̍, o̍ chu̍e̍ te̍le̍ŋ vi̍lɛ̄ī le̍ mi̍ Māsā Bɛ̍ndōo̍ Ni̍kō, māsāa̍ le̍ I̍chi̍pī 
ō fāŋā ndu̍ o̍ lēmāsā. O̍ ko̍ŋ kɔ̍ɔ̍lī, mi̍ Ni̍kō ki̍ndīlā wāŋnda̍ Chu̍dā le̍ mā wa̍ ndu̍ 
pāāwāa̍ mālɔ̄ɔ̍ o̍ bā, ka̍ni̍ŋ hu̍mbo̍ŋ pa᷅ŋnda̍ŋ wāa̍la̍ŋ lā ŋɔ᷄mmɛ̍ū a̍ kɛ̄mɔ̄ɔ̍ lē 
ŋūɛ̍ɛ̍nu̍ (7,500), a̍ ko̍o̍līi̍yo̍ŋ pa᷅ŋnda̍ŋ be̍le̍-ŋɔ̍mmɛ̍ū a̍ lā ŋūɛ̍ɛ̍nu̍ (75). 

4O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Ni̍kō o̍ hɛ̍lī Īlīa̍a̍kīm, bɛ̄ndōo̍ Chōōsa̍yā, mbo̍ 
sīīŋgūū ndu̍ māsā bɛ̍ndōo̍ le̍ Chu̍dā a̍ Chūlu̍sɛ̄lɛ̄m o̍ fōōfo̍ Chōwāha̍a̍sī wo̍. Ndu̍yɛ̍ 
mbo̍ kē Īlīa̍a̍kīm dīōlā chēle̍ŋ āā Chɛ̄hōwa̍kīm. Ndu̍yɛ̍, mi̍ Māsā Bɛ̍ndōo̍ Ni̍kō o̍ 
kūā a̍ Chōwāha̍a̍sī o̍ bīyɔ̄ɔ̍ ni᷄ŋ I̍chi̍pī. 

Nyɛ ̍yɔn̍u̍ŋ o̍ māsāle̍ Chɛh̄ōwa̍kīm nde̍ŋ bɛŋ̄gu̍ wo̍ 
(Māsāā Bɛ̍ndūāā Di̍i̍ŋ Ndūa̍a̍ 23:36—24:7) 

5Chɛ̄hōwa̍kīm o̍ wa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ mbo̍ sīmnu᷄ŋ ma̍sāa̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍, le̍ lɛ̄ŋndē Chu̍dāle̍ŋ le̍ wɔ̄sīla̍ŋ tɔ̍ a̍ ō 
pīlɛ̍. Kɛ̍ ndu̍ bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ o̍ hɔ̄l. 

6O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ Māsā Bɛ̍ndōo̍ Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ ō chūā 
pūa̍a̍ ndūa̍a̍ chɔ̄ūwa̍, mbo̍ hu᷄ŋ de᷅l lɛ̄ŋndē Chu̍dāle̍ŋ chōo̍ a̍ sɔ̍ŋgɔ̄ɔ̍. Ndu̍yɛ̍ mbo̍ 
yām nde̍ŋ, mbo̍ bīī Māsā Bɛ̍ndōo̍ Chɛ̄hōwa̍kīm, mbo̍ dūāū ndu̍ o̍ yɔ̄lɔ᷄ŋ mbo̍ kūā 
a̍ ndu̍ Ba̍bi̍lɔ̄ŋ. 

7Ndu̍yɛ̍, mi̍ Nābi̍u̍kānɛ̍ɛ̍sā o̍ chu̍ā nyɛ̄m lāāndu᷄ŋ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
ni᷄ŋ ndo̍ŋ ŋ̄ ti᷄ŋ, mbo̍ kūānu᷄ŋ a̍ mu̍ŋ Ba̍bi̍lɔ̄ŋ, mbo̍ kɔ᷄ wo̍ū mu̍ŋ o̍ chīɛ̄ī ndɔ̍ lēmāsāa̍ 
ni᷄ŋ. 

8Sɔ̄ɔ̍ŋ tɔ᷅ŋ chēle̍ŋ yɔ̍nu̍ŋ o̍ māsāle̍ Chɛ̄hōwa̍kīm nde̍ŋ bɛ̄ŋgu̍ wo̍ŋ ki̍nɛ̍i̍, a̍ nyɛ̄ o̍ nyɛ̄ 
o̍ to̍sa̍ o̍ māsāle̍ ndɔ̄le̍ŋ ni᷄ŋ, sɔ̄ɔ̍ŋ su̍ma̍ŋgɛ̍ɛ̍ma̍ŋ wɔ̍ɔ̍ŋ bɛ̄ndūŋ o̍ to̍sa̍ wo̍ŋ ni̍, a̍ 
yɔ̄ŋndā wɔ̄ɔ̍ŋndā o̍ to̍sa̍ Mɛ̄lɛ̄ka̍ o̍ hɔ̄l la̍ŋ, mu᷅ŋ kpo̍u̍, ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ 
pa̍a̍ndū cho̍ a̍ māsāā bɛ̍ndūa̍a̍ I̍sɔ̍lūɛ̄ī a̍ Chu̍dā o̍kɔ̄ɔ̄ wo̍ ni᷄ŋ. O̍ ko̍ŋ kɔ̍ɔ̍lī, mi̍ Māsā 
Bɛ̍ndōo̍ Chɛ̄hōwa̍kīm o̍ wu᷅. Mɛ̄ɛ̍ o̍ vi᷅, mi̍ Chɛ̄hōwa̍chīŋ po̍ ndɔ̄ o̍ mi̍i̍ŋgū māsā 
bɛ̍ndōo̍ o̍ fōōfo̍ ndɔ̄ɔ̍. 

Sɔɔ̄ŋ̍ yɔn̍u̍ŋ o̍ māsāle̍ Chɛh̄ōwa̍chīŋ nde̍ŋ niŋ᷄ ndo̍ŋ 
(Māsāā Bɛ̍ndūāā Di̍i̍ŋ Ndūa̍a̍ 24:8-17) 

9Chɛ̄hōwa̍chīŋ o̍ wa̍ wɔ̄sīla̍ŋ tɔ̍ a̍ lā ŋɔ̄ma̍a̍, mbo̍ sīmnu᷄ŋ ma̍sā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍, le̍ lɛ̄ŋndē Chu̍dāle̍ŋ le̍ pāŋgo̍ŋ ŋ̄ ŋgāa̍ 
a̍ pālɛ̍i̍ tɔ̍. Kɛ̍ ndu̍ bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l. 

10Mɛ̄ɛ̍ Chɛ̄hōwa̍chīŋ o̍ si̍mnu᷄ŋ ma̍sāa̍, ō bēndu̍ bɛ̍ɛ̍ a̍ ti᷅ŋ te̍, a̍ sīālte̍ŋ ki̍nɛ̍i̍, mi̍ 
Māsā Bɛ̍ndōo̍ Nābi̍u̍kānɛ̍ɛ̍sā o̍ wa̍ Ba̍bi̍lɔ̄ŋ ndo̍ ō vīām pūa̍a̍ ndūa̍a̍ chɔ̄ūwa̍, ma̍ kɔ̍ 
bi̍ī ndu̍ ma̍ kūā a̍ ndu̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ. O̍ ko̍ŋ kɔ̍ɔ̍lī, nyɛ̄ o̍ nyɛ̄ ba̍a̍ kāla̍ wa̍ o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, mi̍ māsā bɛ̍ndōo̍ Ba̍bi̍lɔ̄ŋ o̍ chu̍ā ndu̍ kpo̍u̍, mbo̍ 
kūānu᷄ŋ a̍ ndu̍. O̍ ko̍ŋ, mbo̍ mīŋgī Sɛ̄dīka̍yā māsā bɛ̍ndōo̍ le̍ Chu̍dā ā Chūlu̍sɛ̄lɛ̄m, 
Chɛ̄hōwa̍chīŋ ko̍ŋ bōm ndɔ̄. 

Sɔɔ̄ŋ̍ yɔn̍u̍ŋ o̍ māsāle̍ Māsāa̍ Sɛd̄īka̍yā le̍ŋ bɛŋ̄gu̍ wo̍ŋ 
(Māsāā Bɛ̍ndūāā Di̍i̍ŋ Ndūa̍a̍ 24:18-20; Chɛ̄lūīma̍yā 52:1-3a) 

11Sɛ̄dīka̍yā wa̍ wɔ̄sīla̍ŋ bi̍dīi̍ŋ a̍ ō pīlɛ̍, mbo̍ sīmnu᷄ŋ māsā bɛ̍ndōo̍ le̍ Chu̍dā. Ndu̍yɛ̍ 
mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍ le̍ lɛ̄ŋndē Chu̍dāle̍ŋ, le̍ wɔ̄sīla̍ŋ tɔ̍ a̍ ō pīlɛ̍. 

12Kɛ̍ Sɛ̄dīka̍yā bɛ̍ɛ̍, mbo̍ tōsā yɔ̄ŋ wɔ̄ɔ̍ŋndo̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ o̍ hɔ̄l. 
Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ so̍ō sa̍na̍a̍ a̍ Chɛ̄lūīma̍yā wāna̍ su̍a̍ā le̍ Mɛ̄lɛ̄ka̍ ō tūsi̍ŋ 
o̍ ndu̍ bɛ̍ŋgu̍ le̍. 

A̍ mɛɛ̄l̄u̍la̍ māsāle̍ Māsā Bɛn̍dōo̍ Sɛd̄īka̍yā le̍ŋ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 25:1-21; Chɛ̄lūīma̍yā 52:3b-11) 

13Mi̍ chē bɛ̍ɛ̍ mi̍ Sɛ̄dīka̍yā ndu̍ o̍o̍ me̍na᷄ŋ o̍ dīōla̍ Mɛ̄lɛ̄ka̍ la̍ŋ po̍, māā ō chō wā 
Māsāa̍ Nābi̍u̍kānɛ̍ɛ̍sā o̍ bā bɛ̄ŋgu̍ ni̍, kɛ̍ mi̍ Sɛ̄dīka̍yā o̍ si̍mūl Nābi̍u̍kānɛ̍ɛ̍sā. Mi̍ 
Māsāa̍ Sɛ̄dīka̍yā o̍ to̍sā bōllē kālāle̍ŋ, mbo̍ kɛ̄ɛ̄ le̍ yɔ̄ŋndā ndɔ̄la̍ wɔ̍ɔ̍ŋnda̍ŋ mālɔ̄ɔ̍ 
le̍ mbō mīīŋgu̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ o̍ ībūŋ. 

14O̍ ko̍ŋ kɔ̍ɔ̍lī, wānāā bɛ̄ndūa̍a̍ wa̍ wānāā sōlīāā lāsa̍lāa̍ chīla̍ŋnda̍, a̍ wāŋndā 
kpo̍u̍, nda̍ bɛ̍ɛ̍ ma̍ kɛ̄ɛ̄ Mɛ̄lɛ̄ka̍. Sɔ̄ɔ̍ŋ su̍ma̍ŋgɛ̍ɛ̍ma̍ŋ wɔ̄ɔ̍ŋ bɛ̄ndūŋ lɛ̄ŋīi̍ ba̍lu̍ nda̍ 
ve̍ i̍ wa̍ tōsāa̍ wo̍ŋ, nda̍ bɛ̍ɛ̍ ma̍ tūāl mu̍ŋ kɔ̄ɔ̄lī. Ndu̍yɛ̍ ma̍ tōsā mi̍ chīɛ̄ī Mɛ̄lɛ̄ka̍ 
Ya̍a̍wɛ̄ɛ̄ o̍ si̍i̍ŋgu̍u̍ ō dīāndāā, mbo̍ wa̍ Chūlu̍sɛ̄lɛ̄m ndo̍, ō sīmnu᷄ŋ o̍ nɔ̍ɔ̍lɛ̍i̍ Mɛ̍lɛ̄ka̍ 
o̍ hɔ̄l. 



1031 

 

 
Kisi Bible Quick 

© 2013 Bible Society in Liberia. 
 

 
 

 

15Kɛ̍, a̍ ko̍ŋ fa̍ū, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ fi̍nyāā ndāā ma̍māa̍ hīāū lāchī a̍ wānāā 
ndūa̍a̍ su̍a̍ā le̍ ndu̍ wa̍ yɔ̄ŋndo̍ nāa̍ nda̍ chūā le̍ nda̍ sīlāa̍. Kāni̍ fo̍ndōle̍, nyīɛ̍ɛ̍ye̍ 
wa̍ ndu̍ le̍ wānāā ndūa̍a̍ a̍ chīɛ̄ī ndɔ̄ɔ̍. 

16Kɛ̍, a̍ ko̍ŋ fa̍u̍, mi̍ wāŋnda̍ ha̍ā hīāū lāchī a̍ wānāa̍ su̍a̍ā le̍ Mɛ̄lɛ̄ka̍ wa̍ pɛ̄ɛ̄sāa̍ a̍ 
dīōmndā nda̍ wa̍ nda̍ dīmūllo̍ la̍ŋ fa̍ū, ndu̍yɛ̍ mā mām nda̍. Kɛ̍ o̍ mɛ̄ɛ̄lu̍la̍ŋ kpɔ̍ŋ, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wānāā ndūa̍a̍ ha̍ā o̍ ka̍lā ka̍lā, māā nyɛ̄ o̍ 
nyɛ̄ ndu̍ o̍o̍ nɔ̍lā lɛ̍ ndu̍ kɔ̄llo̍ pɔ̄lūl le̍ mī ndu̍ o̍o̍ kɛ̍ɛ̍ nda̍ nyɛ̄ pālāa̍ tūsī chōo̍ le̍. 

17O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hu᷅ŋ a̍ Māsā Bɛ̍ndōo̍ Ba̍bi̍lɔ̄ŋ, le̍ mbō hu᷄ŋ de᷅l nda̍ 
chōo̍ a̍ sɔ̍ŋgɔ̄ɔ̍. Ndu̍yɛ̍ mi̍ Māsa̍ Bɛ̍ndōo̍ Ba̍bi̍lɔ̄ŋ o̍ di̍ū chūāā pi̍a̍a̍ndūa̍a̍ Chu̍dā. A̍ 
wa̍ bɛ̍ɛ̍ o̍ chīɛ̍i̍ Mɛ̄lɛ̄ka̍ ni᷄ŋ nda̍, mbo̍ tūāl nda̍ kɔ̄ɔ̄lī mbo̍ kɔ̍ di̍ū nda̍. Īnyīɛ̍ɛ̍ o̍ īnyīɛ̍ɛ̍ 
bɛ̍ɛ̍ i̍ bi̍i̍ ndu̍ le̍ wānā o̍ wānā le̍. Chūāāmbɔ̄ ni̍, bɛ̄ndū ni̍, wānā pɔ̍nɔ̍ ni̍, wānā la̍nɔ̍ 
ni̍, wāna̍ kɛ̍ndi̍a̍a̍ ni̍, wānāā lānāā ni̍, mi̍ Mɛ̄lɛ̄ka̍ māl nda̍ Māsāa̍ Nābi̍u̍kānɛ̍ɛ̍sā o̍ 
bā, mbo̍ dīū nda̍ kpo̍u̍. 

18O̍ ko̍ŋ kɔ̍ɔ̍lī, nyɛ̄m lāāndu᷄ŋ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ŋ fa̍ū, ī bɛ̄ndū ni̍, ī pɔ̄mbɔ̄ 
ni̍, nyɛ̄m ba̍ā kāla᷄ŋ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍ ni̍, a̍ nyɛ̄m ba̍ā kālāŋ 
Māsā Bɛ̍ndōo̍ ni̍, ŋ̄ wānāā ndūāā bɛ̍ndūa̍a̍ ni̍, mi̍ Māsāa̍ Ba̍bi̍lɔ̄ŋ o̍ chu̍ā mu̍ŋ kpo̍u̍ 
mbo̍ kūānu᷄ŋ a̍ mu̍ŋ. 

19O̍ ko̍ŋ kɔ̍ɔ̍lī, mbo̍ māl chīɛ̍i̍ Mɛ̄lɛ̄ka̍a̍ o̍ yīŋ, mbo̍ tɛ̄ɛ̄mbūū sāāsa̍ ba̍lu̍ Chūlu̍sɛ̄lɛ̄m 
ndo̍. Mbo̍ lūām vɛ̄lɛ̄ chīɛ̄īlā lēmāsāla̍ wa̍ Chūlu̍sɛ̄lɛ̄m nda̍ŋ kpo̍u̍, ndu̍yɛ̍ mbo̍ 
tɛ̄ɛ̄mbūū nyɛ̄ o̍ nyɛ̄ ba̍ā kāla̍ wa̍ lo̍ŋ. 

20O̍ ko̍ŋ kɔ̍ɔ̍lī, wānāā nda̍ a̍a̍ hɛ̍lu᷄ŋ o̍ chɔ̄ūwo̍ ma̍ lo̍ yōōmū wa̍, nda̍ ki̍nɛ̍i̍ mbo̍ bīī 
nda̍ mbo̍ kūānu᷄ŋ a̍ nda̍ Ba̍bi̍lɔ̄ŋ, mbo̍ sīīŋgūū nda̍ bu̍ɛ̍īya̍ le̍ ndu̍ pi̍la̍ a̍ pūa̍a̍ ndūa̍a̍. 
Ma̍ lō le̍nde̍ ha̍a̍a̍ mɛ̄ɛ̍ mi̍ Māsāle̍ŋ Pa̍a̍sīāā le̍ sɔ̍lā kpāāyāa̍. 

21Te̍le̍ŋ Chu̍dā o̍ si̍mnu᷄ŋ pɔ᷅mndo̍, o̍ lo̍ le̍nde̍ ha̍a̍a̍ mbo̍ chīŋā wɔ̄sīla̍ŋ be̍le̍ 
ŋɔ̍mmɛ̍ū, le̍ hāli̍kpe̍ŋ mī yōndōo̍ ndu̍ o̍o̍ sɔ̍la̍ pɛ̄ŋgī ndu̍ o̍o̍ nɔ̍ le̍ sɔ̄lāa̍ tē wɔ̄sīlā 
ŋɔ᷄mmɛ̍ū o̍ wɔ̄sīlā ŋɔ᷄mmɛ̍ū la̍ a̍a̍ hi̍o̍ū pɛ̍, kɛ̍ ō sɔ̄la̍ le̍ wo̍. Ndu̍yɛ̍ mi̍ nyɛ̄ 
Chɛ̄lūīma̍yā o̍ di̍mi̍ māā yōndōo̍ ō nɔ̄ le̍ pɛ̄ŋgīo̍o̍ sɔ̄lāa̍ le̍ wɔ̄sīla̍ŋ be̍le̍ ŋɔ̍mmɛ̍ū 
wo̍, ō chīŋā lāsōndō, te̍le̍ŋ nda̍ kūɛ̄ a̍ wāŋnda̍ Chu̍dā o̍ bīyɔ̄ɔ̍ ni᷄ŋ Ba̍bi̍lɔ̄ŋ ndo̍. 

A̍ mɛɛ̄ ̍Māsā Bɛn̍dōo̍ Sa̍a̍lɔɔ̄ ̄o̍ ma̍l Chu̍ūwa̍ le̍ mā mīīŋgu̍ o̍ lɛŋ̄ndē ndāle̍ŋ niŋ᷄ yɛ ̍o̍kɔɔ̄ ̄
(Ɛ̍si̍lūā 1:1-4) 

22O̍ ko̍ŋ kɔ̍ɔ̍lī, wɔ̄sī Māsāa̍ Sa̍a̍lɔ̄ɔ̄ ho̍ō Pa̍a̍sīāā o̍ chi̍ŋa̍ wɔ̄sīo̍o̍ ō pīlɛ̍ o̍ lēmāsā wo̍, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ nyɛ̄ o̍ di̍mi̍ sa̍na̍a̍ a̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ 
wo̍ ō chīŋā lāsōndō. O̍ ko̍ŋ, mi̍ Mɛ̄lɛ̄ka̍ ō tōsā mi̍ kɔ̄llo̍ ō yūsā Sa̍a̍lɔ̄ɔ̄, Māsā Bɛ̍ndōo̍ 
le̍ Pa̍a̍sīāā, mbo̍ dūāū sāwāa̍ mbo̍ pōōnyīāā ndu̍ o̍ yāu̍ chōo̍, mbo̍ yɔ̄ŋ ndu̍ bā o̍ bā 
fe̍e̍ o̍ Māsāle̍ ndɔ̄le̍ŋ bɛ̄ŋgu̍, le̍ mā tōfa̍l wāŋnda̍ mā dīmu̍l nda̍ ndu̍ chōo̍ cho̍o̍ 
kpe̍le̍ŋ le̍ mī wānā o̍ wānā o̍ tu̍e̍ī. Mbo̍ dīmī o̍ yāu̍ o̍ po̍o̍nyi̍a̍a̍ wo̍ ni᷄ŋ āā, 

23“Ya̍ Sa̍a̍lɔ̄ɔ̄, Māsā Bɛ̍ndōo̍ le̍ Pa̍a̍sīāā, nyɛ̄ ya̍ di̍mi̍ wo̍ cho̍ ho̍ō ni̍, Mɛ̄lɛ̄ka̍ Ya̍a̍wɛ̄ɛ̄ 
o̍ cho̍ ho̍ō o̍ fo̍ndāŋ ndɔ̄ɔ̍ chōo̍ cho̍o̍ wo̍, ō ke̍ ya̍ māsɛ̄i̍ kpo̍u̍ o̍ chi̍e̍ēŋndo̍ chōo̍, 
ndu̍yɛ̍ mbo̍ kē ya̍ di̍o̍o̍ le̍ mī te̍ŋgu̍l ndu̍ chīɛ̄īyo̍ Chūlu̍sɛ̄lɛ̄m, o̍ lɛ̄ŋndē Chu̍dāle̍ŋ 

ni᷄ŋ. Le̍la̍ŋ, wānā o̍ wānā wa̍ nya̍ tɛ̄ɛ̄ŋ mbō wa̍ wāna̍ Mɛ̄lɛ̄ka̍ pɛ̍, māā Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍ ō wā lātūlu̍ a̍ ndu̍ fɔ̍. Le̍ mbō tīu̍ bā mbō mīīŋgu̍.” 

Ɛ̍si̍lūā 

Ɛ̍si̍lūā 1 

Sa̍il̍ɔɔ̄ ̄chɛl̍ le̍ mī Chu̍ūwa̍ mīīŋgu̍ o̍ nda̍ lo̍ 
1Mɛ̄ɛ̍ Sa̍i̍lɔ̄ɔ̄ si̍mnu᷄ŋ ma̍sāa̍ le̍ Pa̍a̍sīāā, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ nyɛ̄ ndu̍ 
Mɛ̄lɛ̄ka̍ dɔ̄ū sīndɛ̄ wāna̍ su̍a̍ā le̍ Mɛ̄lɛ̄ka̍ wo̍ Chɛ̄lūīma̍yā o̍ sōndō wo̍ ō chīŋā 
lāsōndō. O̍ wɔ̄sī Sa̍a̍lɔ̄ɔ̄ o̍ si̍mnu᷄ŋ ma̍sāa̍ wo̍ ni᷄ŋ kpe̍e̍kpe̍i̍ sūɛ̍i̍ he̍ī ī yɔ̍nu̍ŋ ni̍. Mi̍ 
Mɛ̄lɛ̄ka̍ tōsā mi̍ Sa̍a̍lɔ̄ɔ̄ yu̍sā kɔ̄llo̍, mbo̍ yɔ̄ŋgū yōōŋgōo̍ o̍ lɛ̄ŋndē ndɔ̄le̍ŋ ni᷄ŋ kpo̍u̍, 
ndu̍yɛ̍ mbo̍ tōsā ma̍ pōōnyīāā yōōŋgū kālāa̍ o̍ yāu̍wo̍ ni᷄ŋ. Yōōŋgū o̍ yɔ̍ŋ ndo̍ ndu̍ 
cho̍ ho̍ō ni̍ āā, 

2“Ya̍ Sa̍a̍lɔ̄ɔ̄, māsā bɛ̍ndōo̍ le̍ Pa̍a̍sīāā kpo̍u̍, nyɛ̄ ya̍ di̍mi̍ wo̍ cho̍ ho̍ō ni̍. Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ cho̍ o̍ fo̍ndāŋ ndɔ̄ɔ̍ chōo̍ cho̍o̍ wo̍, ō ke̍ ya̍ māsɛ̄i̍ kpo̍u̍ o̍ 
chi̍e̍ēŋndo̍ ni᷄ŋ. Ndu̍yɛ̍ mbo̍ kē ya̍ di̍o̍o̍ le̍ mī te̍ŋgu̍l ndu̍ chīɛ̄īyo̍ Chūlu̍sɛ̄lɛ̄m, o̍ 
lɛ̄ŋndē Chu̍dāle̍ŋ ni᷄ŋ. 

3Le̍la̍ŋ, nya̍ cho̍ wānāā ndūāā wa̍, lā nɔ̄ mī lā mīīŋgu̍ Chūlu̍sɛ̄lɛ̄m o̍ lɛ̄ŋndē 
Chu̍dāle̍ŋ ni᷄ŋ, mī lā kɔ̍ ta̍ŋgūl chīɛ̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, o̍ cho̍ 
Chūlu̍sɛ̄lɛ̄m ndo̍. Ndu̍yɛ̍, mbɔ̄ māā Mɛ̄lɛ̄ka̍ nyāa̍ ō wa̍ nyā kɔ̄ɔ̄lī fɔ̍. 

4Ndu̍yɛ̍, bā o̍ bā Chu̍ūwa̍ a̍ lo̍ ha̍ā yōōmū wa̍ ā chō īchāli̍, wānāā nda̍ chō īchāli̍ 
tɛ̍ɛ̄ŋ nda̍ ā nɔ̄ mā mālā nda̍ a̍ nyɛ̄m nda̍ hāū bā le̍ mu̍ŋ ndo̍ŋ. Nyɛ̄ o̍ nyɛ̄ nda̍ hāu̍ 
bā le̍ kɔ̄la̍ŋ nda᷅ŋ, ka̍ni̍ŋ hu̍mbū ni̍, ŋ̄ko̍o̍līi̍ ni̍, nyɛ̄ dīa̍a̍ le̍ kēīyo̍ dīo̍o̍ nɛ̄ī tɛ̍ɛ̄ŋ ni̍, 
lāchɔ̄lū ni̍, o̍ ko̍ŋ kɔ̍ɔ̍lī, a̍ nyɛ̄m nda̍ nɔ̄ le̍ yɔ̄ŋgōo̍ māā kē le̍ chīɛ̄ī nda̍ nɔ̄ ho̍ō le̍ 
tāŋgūllo̍ Chūlu̍sɛ̄lɛ̄m ndo̍ ni᷄ŋ, mu̍ŋ kpo̍u̍ ā nɔ̄ mā māla̍ nda̍ a̍ mu̍ŋ.” 

5Mɛ̄ɛ̍ yōōŋgōo̍ ho̍ō ō kōma̍l wāŋnda̍ kpo̍u̍, mi̍ Mɛ̄lɛ̄ka̍ sūāā wāŋnda̍ ā ti᷄ŋ o̍ lākɔ̄l 
Chu̍ūwa̍ tɛ̄ɛ̄ŋ, ma̍ bɛ̄ɛ̄ndīa̍ŋ le̍ kɔ̄la̍ŋ Chūlu̍sɛ̄lɛ̄m, le̍ mā kɔ̍ ta̍ŋgūl chīɛ̄īyo̍ le̍ Mɛ̄lɛ̄ka̍ 
Ya̍a̍wɛ̄ɛ̄. Wānāā Mɛ̄lɛ̄ka̍ sōō ka̍ŋ o̍ lākɔ̄l la̍ wa̍ ha̍a̍ ni̍, wānāa̍ wa̍ yu̍ŋgu̍ Chu̍dā wo̍, 
a̍ yu̍ŋgu̍ Bɛ̍ŋnja̍mīŋndo̍ bōlle̍ wa̍, a̍ wānāā sōlīāā lāsa̍lāa̍, a̍ Li̍va̍īya̍, a̍ wānāā 
chēle̍ŋ. 

6Ndu̍yɛ̍, mi̍ wānāā nda̍ chīɛ̄ɛ̄li̍āŋ nda̍ ā mālā nda̍ ma̍ kē nda̍ nyɔ̄ɔ̍ŋ ta̍u̍ ta̍u̍. Ma̍ kē 
nda̍ nyɛ̄m lāāndu᷄ŋ wa̍ ŋ̄ tōōsīāā a̍ ka̍ni̍i̍ hu̍mbūe̍i̍ yo̍ŋ, a̍ ŋ̍ wa̍ ŋ̄ tōōsīāā a̍ ko̍o̍līi̍yo̍ŋ 
ndo̍ŋ, a̍ nyɛ̄ dīa̍a̍ le̍ kēīyo̍ dīo̍o̍ nɛ̄ī tɛ̍ɛ̄ŋ, a̍ chɔ̄lūa̍a̍ a̍ ti᷄ŋ, a̍ nyɛ̄m ba̍ā kāla᷄ŋ ŋ̄ ti᷄ŋ, o̍ 
ko̍ŋ kɔ̍ɔ̍lī, a̍ nyɔ̄ɔ̍ŋ le̍ yɔ̄ŋgōo̍ o̍ Mɛ̄lɛ̄ka̍ lo̍ māā lā kē o̍ chīɛ̍i̍ Mɛ̄lɛ̄ka̍a̍ ni᷄ŋ. 

7O̍ ko̍ŋ kɔ̍ɔ̍lī, nyɛ̄m lāāndūŋ Māsāa̍ Bɛ̍ndōo̍ Nābi̍u̍kānɛ̍ɛ̍sā ndu̍ o̍o̍ chu̍a̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ Chūlu̍sɛ̄lɛ̄m, mi̍ ndu̍ o̍o̍ kɔ̍ kɛ̍sī mu̍ŋ o̍ chīɛ̍i̍ mɛ̄lɛ̄ka̍a̍ ndūa̍a̍ 
ni᷄ŋ ndo̍ŋ, mi̍ Māsāa̍ Sa̍a̍lɔ̄ɔ̄ o̍ kɔ̍ so̍lī mu̍ŋ kpo̍u̍ mbo̍ hūŋ a̍ mu̍ŋ. 

8O̍ ko̍ŋ kɔ̍ɔ̍lī, mi̍ māsāa̍ Sa̍a̍lɔ̄ɔ̄ o̍ di̍mūl Mītīlu̍ɛ̍da̍tī, wāna̍ kɛ̍sī nyɛ᷅ sɔ̄lāā lēmāsāa̍ 
wo̍, le̍ mbō chɔ᷄m nyɔ̄ɔ̍ŋ mu᷅ŋ chɛ̍kpɛ̍ chɛ̍kpɛ̍, mbō dɔ̄ū mu̍ŋ o̍ yāu̍ ni̍ŋ mbō kē 
Sīɛ̄sība̍a̍sā, wāna̍ wa̍ māsa̍ ībūŋgāa̍ le̍ Chu̍dā wo̍. 

9-10Nyɛ̄m mu̍ŋ cho̍ mu᷅ŋ ni̍, hɛ̄ŋgɛ̍i̍la̍ nda̍ tōōsi̍a̍a̍ a̍ ko̍o̍līi̍ye̍ la̍ŋ, be̍le̍-ya̍a̍ (30), a̍ 
hɛ̄ŋgɛ̍i̍la̍ nda̍ tōōsi̍a̍a̍ a̍ ka̍ni̍i̍ hu̍mbūe̍i̍ la̍ŋ, wāa̍ ō pīlɛ̍ (1,000), a̍ hɛ̄ŋgɛ̍i̍la̍ che᷅le̍ŋ 

nda̍ŋ bi̍dīi̍ŋ a̍ lā ŋɔ̄ma̍hīɔ̍ɔ̍lu̍ (29), a̍ hɛ̄ŋgɛ̍i̍la̍ pɔ̍mbɔ̄lā nda̍ tōōsi̍a̍a̍ a̍ ko̍o̍līi̍ye̍ la̍ŋ, 
be̍le̍-ya̍a̍ (30), a̍ hɛ̄ŋgɛ̍i̍la̍ pɔ᷅mbɔ̄lā nda̍ tōōsi̍a̍a̍ a̍ ka̍ni̍i̍ hu̍mbūe̍i̍ la̍ŋ, kɛ̄mɔ̄ɔ̍ lē 
hīɔ̍ɔ̍lu̍ a̍ tɔ̍ (410), a̍ nyɛ̄m lāāndūŋ chēle̍ŋ ndo̍ŋ, wāa̍ ō pīlɛ̍ (1,000). 

11Mɛ̄ɛ̍ fa̍ū fa̍ū nyɛ̄m lāāndūŋ nda̍ tōōsi̍a̍a̍ a̍ ka̍ni̍i̍ hu̍mbūe̍i̍ yo̍ŋ ni̍, a̍ ŋ̄ nda̍ tōōsi̍a̍a̍ 
a̍ ko̍o̍līi̍ye̍ wo̍ŋ, ŋ̄ wa̍ wāa̍la̍ŋ lā ŋūɛ̍ɛ̍nu̍, a̍ kɛ̄mɔ̄ɔ̍ lē hīɔ̍ɔ̍lu̍ (5,400). O̍ ko̍ŋ, mi̍ 
Sīɛ̄sība̍a̍sā o̍ chu̍ā nyɔ̄ɔ̍ŋ mu᷅ŋ kpo̍u̍ nāa̍ nda̍ wa̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ nda̍, mbo̍ kūā 
a̍ mu̍ŋ Chūlu̍sɛ̄lɛ̄m. 

Ɛ̍si̍lūā 2 

A̍ dīōlā wānāa̍ fu̍la̍ o̍ bīyɔɔ̄ ̍niŋ᷄ Ba̍bil̍ɔŋ̄ ma̍ mīīŋgū Chūlu̍sɛl̄ɛm̄ nda̍ o̍kɔɔ̄ ̄
(Nɛ̄hīma̍yā 7:4-73) 

1Wɔ̄sīlā bɔ̄ɔ̍ bɔ̍ɔ̍ la̍ a̍a̍ hi̍o̍ū ni᷅ŋ, mī māsāa̍ Nābu̍kānɛ̍ɛ̍sā bi̍ī I̍sɔ̄lūɛ̍i̍ya̍ mbo̍ kūā a̍ 
nda̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ. Wāŋnda̍ ha̍ā ā chīi̍ wɔ̄sīlā fāŋgā fa̍ŋgā o̍ bīyɔ̄ɔ̍ ho̍ō ni᷄ŋ. O̍ 
ko̍ŋ, mɛ̄ɛ̍ nda̍ sɔ̄la̍ bāŋa᷄ŋndo̍, ma̍ lō o̍ ko̍ŋ ma̍ mīīŋgū Chūlu̍sɛ̄lɛ̄m a̍ Chu̍dā. Nda̍ 
kpo̍u̍ mi̍ wānā o̍ wānā mi̍i̍ŋgū o̍ ndu̍ lo̍ chi̍e̍e̍. 

2O̍ mīīŋgū ndāa̍ ni᷄ŋ, pūa̍a̍ la᷅ŋgba̍ā kālla̍ ha̍ā a̍ wa̍ nda̍ chīla̍ŋ ni̍. Nda̍ yɔ̍nūŋ ni̍ māā 
Sɛ̄lūba̍bɛ̄l, Chɔ̄ɔ̍sūāā, a̍ Nɛ̄hīma̍yā, a̍ Sɛ̄lu̍a̍i̍yā, a̍ Lu̍ɛ̍ɛ̍la̍yāā, a̍ Mɔ̍di̍kāī, a̍ Bīlīsi̍hāŋ, 
a̍ Mi̍si̍pā, a̍ Bīki̍vāī, a̍ Lu̍ɛ̍hūm, a̍ Ba̍nā. O̍ ko̍ŋ kɔ̍ɔ̍lī, pūa̍a̍ fu̍la̍ o̍ yu̍ŋgu̍ o̍ yu̍ŋgu̍ 
cho̍o̍ ma̍ mīīŋgū wa̍ nda̍ cho̍ ha̍ā ni̍. 

3A̍ fu̍la̍ o̍ yu̍ŋgu̍ Pālo̍sī wo̍ chōo̍ wa̍, pūa̍a̍ wāa̍la̍ŋ lā tīɔ̍ɔ̍ŋ, a̍ kɛ̄mɔ̄ɔ̍ lē pīlɛ̍, a̍ be̍le̍-
ŋɔ̍mmɛ̍ū, a̍ ā ŋīɔ̍ɔ̍ŋ (2,172). 

4A̍ fu̍la̍ o̍ yu̍ŋgu̍ Sīɛ̄fa̍tīāā wo̍ chōo̍ wa̍, pūa̍a̍ kɛ̄mɔ̄ɔ̍ lē yāa̍, a̍ be̍le̍-ŋɔ̍mmɛ̍ū, a̍ ā 
ŋīɔ̍ɔ̍ŋ (372). 

5A̍ fu̍la̍ o̍ yu̍ŋgu̍ A̍lu̍a̍ā wo̍ chōo̍ wa̍, pūa̍a̍ kɛ̄mɔ̄ɔ̍ lē ŋɔ᷄mmɛ̍ū, a̍ be̍le̍-ŋɔ̍mmɛ̍ū a̍ ā 
ŋūɛ̍ɛ̍nu̍ (775). 

6A̍ fu̍la̍ o̍ yu̍ŋgu̍ Pāhāā Mo̍wa̍bī wo̍ chōo̍ wa̍ (chūāūwāā māmāa̍ Chɛ̍sūāā wa̍, a̍ a̍ 
Cho̍wa̍bī wa̍), pūa̍a̍ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ŋɔ̄ma̍a̍, a̍ tɔ̍ a̍ ā ŋīɔ̍ɔ̍ŋ (2,812). 

7A̍ fu̍la̍ o̍ yu̍ŋgu̍ Ɛ̍lāmndo̍ chōo̍ wa̍, pūa̍a̍ wāa̍ pi᷅lɛ̍, a̍ kɛ̄mɔ̄ɔ̍ lē dīi̍ŋ, a̍ be̍le̍-ŋu̍ɛ̍ɛ̍nu̍, 
a̍ ā hīɔ̍ɔ̍lu̍ (1,254). 

8A̍ fu̍la̍ o̍ yu̍ŋgu̍ Sa̍tū wo̍ chōo̍ wa̍, pūa̍a̍ kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍, a̍ be̍le̍-hi̍ɔ̍ɔ̍lu̍ a̍ ā 
ŋūɛ̍ɛ̍nu̍ (945). 

9A̍ fu̍la̍ o̍ yu̍ŋgu̍ Sa̍kāī yo̍ chōo̍ wa̍, pūa̍a̍ kɛ̄mɔ̄ɔ̍ lē ŋɔ᷄mmɛ̍ū, a̍ be̍le̍-ŋɔ̍mpu᷅m (760). 

10A̍ fu̍la̍ o̍ yu̍ŋgu̍ Ba̍nī wo̍ chōo̍ wa̍, pūa̍a̍ kɛ̄mɔ̄ɔ̍ lē ŋɔ᷄mpu᷅m, a̍ be̍le̍-hi̍ɔ̍ɔ̍lu̍, a̍ ā 
ŋīɔ̍ɔ̍ŋ (642). 

11A̍ fu̍la̍ o̍ yu̍ŋgu̍ Be̍bāīyo̍ chōo̍ wa̍, pūa̍a̍ kɛ̄mɔ̄ɔ̍ le̍ ŋɔ᷄mpu᷅m bi̍dīi̍ŋ, a̍ ā yāa̍ (623). 

12A̍ fu̍la̍ o̍ yu̍ŋgu̍ Āsīka̍a̍dī wo̍ chōo̍ wa̍, pūa̍a̍ wāa̍ ō pīlɛ̍ a̍ kɛ̄mɔ̄ɔ̍ lē dīi̍ŋ, a̍ bi̍dīi̍ŋ a̍ 
ā ŋīɔ̍ɔ̍ŋ (1,222). 

13A̍ fu̍la̍ o̍ yu̍ŋgu̍ Ādōni̍kāmndo̍ chōo̍ wa̍, pūa̍a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-ŋɔ̍mpu᷅m 
āā ŋɔ᷄mpu᷅m (666). 

14A̍ fu̍la̍ o̍ yu̍ŋgu̍ Bīki̍vāīyo̍ yo̍ chōo̍ wa̍, pūa̍a̍ wāa̍la̍ŋ lā tīɔ̍ɔ̍ŋ a̍ be̍le̍-ŋu̍ɛ̍ɛ̍nu̍, a̍ ā 
ŋɔ᷄mpu᷅m (2,056). 

15A̍ fu̍la̍ o̍ yu̍ŋgu̍ A̍dīŋndo̍ chōo̍ wa̍, pūa̍a̍ kɛ̄mɔ̄ɔ̍ lē hīɔ̍ɔ̍lu̍, a̍ be̍le̍-ŋu̍ɛ̍ɛ̍nu̍, a̍ ā 
hīɔ̍ɔ̍lu̍ (454). 

16A̍ fu̍la̍ o̍ yu̍ŋgu̍ A̍tɛ̄ɛ̄ wo̍ chōo̍ wa̍ (chūāūwāā māmāa̍ Hɛ̄sɛ̄ki̍yā ya̍), pūa̍a̍ be̍le̍ 
ŋɔ̍ma̍hīɔ̍ɔ̍lu̍ a̍ ā ŋɔ̄ma̍a̍ (98). 

17A̍ fu̍la̍ o̍ yu̍ŋgu̍ Bɛ̄sa̍yo̍ chōo̍ wa̍, pūa̍a̍ kɛ̄mɔ̄ɔ̍ lē yāa̍, a̍ bi̍dīi̍ŋ, a̍ ā yāa̍ (323). 

18A̍ fu̍la̍ o̍ yu̍ŋgu̍ Cho̍lūāā wo̍ chōo̍ wa̍, pūa̍a̍ kɛ̄mɛ̄ a̍ tɔ̍ a̍ ā ŋīɔ̍ɔ̍ŋ (112). 

19A̍ fu̍la̍ o̍ yu̍ŋgu̍ Hāsi̍hūmndo̍ chōo̍ wa̍, pūa̍a̍ kɛ̄mɔ̄ɔ̍ lē dīi̍ŋ a̍ bi̍dīi̍ŋ, a̍ ā yāa̍ (223). 

20A̍ fu̍la̍ o̍ yu̍ŋgu̍ Ki̍bāā wo̍ chōo̍ wa̍, pūa̍a̍ be̍le̍ ŋɔ̍ma̍hīɔ̍ɔ̍lu̍ a̍ ā ŋūɛ̍ɛ̍nu̍ (95). 

21Wāŋnda̍ ā pūm ma̍ mīīŋgū o̍ chi̍e̍e̍ŋ fi̍nyāā ndāā ma̍māa̍ ā wa̍ pāāndū īchāli̍ 
wo̍ŋ. Chi̍e̍e̍ŋ mu̍ŋ cho̍ mu᷅ŋ ni̍, Bɛ̍ti̍lɛ̍hɛ̄m chi̍e̍e̍, pūa̍a̍ kɛ̄mɛ̄ a̍ bi̍dīi̍ŋ, a̍ ā yāa̍ (123). 

22Nɛ̄to̍fāā chi̍e̍e̍, pūa̍a̍ be̍le̍-ŋu̍ɛ̍ɛ̍nu̍ a̍ ā ŋɔ᷄mpu᷅m (56). 

23A̍na̍tɔ̍tī chi̍e̍e̍, pūa̍a̍ kɛ̄mɛ̄ a̍ bi̍dīi̍ŋ, a̍ ā ŋɔ̄ma̍a̍ (128). 

24Āsi̍ma̍vɛ̄ɛ̄ chi̍e̍e̍, pūa̍a̍ be̍le̍-hi̍ɔ̍ɔ̍lu̍ a̍ ā ŋīɔ̍ɔ̍ŋ (42). 

25Kīlīāātī Chi̍a̍a̍lūīm chi̍e̍e̍, a̍ Chɛ̍fi̍lūā chi̍e̍e̍, a̍ Bīɛ̄ɛ̄lɔ̍tī chi̍e̍e̍, pūa̍a̍ kɛ̄mɔ̄ɔ̍ lē 
ŋɔ᷄mmɛ̍ū, a̍ be̍le̍-hi̍ɔ̍ɔ̍lu̍, a̍ ā yāa̍ (743). 

26Lu̍a̍mā chi̍e̍e̍, a̍ Ɛ̄sīɔ̄ŋkɛ̍bɛ̄ chi̍e̍e̍, pūa̍a̍ kɛ̄mɔ̄ɔ̍ lē ŋɔ᷄mpu᷅m a̍ bi̍dīi̍ŋ, a̍ ō pi᷅lɛ̍ (621). 

27Mɛ̄kīma̍sī chi̍e̍e̍, pūa̍a̍ kɛ̄mɔ̄ɔ̍ lē pīlɛ̍, a̍ bi̍dīi̍ŋ, a̍ ā ŋīɔ̍ɔ̍ŋ (122). 

28Bɛ̍tɛ̄ɛ̄l chi̍e̍e̍, a̍ A̍ī chi̍e̍e̍, pūa̍a̍ kɛ̄mɔ̄ɔ̍ lē dīi̍ŋ, a̍ bi̍dīi̍ŋ a̍ ā yāa̍ (223). 

29Ni̍bɔ̄ chi̍e̍e̍, pūa̍a̍ be̍le̍-ŋu̍ɛ̍ɛ̍nu̍ a̍ ā ŋīɔ̍ɔ̍ŋ (52). 

30Mākībi̍sī chi̍e̍e̍, pūa̍a̍ kɛ̄mɛ̄ a̍ be̍le̍-ŋu̍ɛ̍ɛ̍nu̍, a̍ ā ŋɔ᷄mpu᷅m (156). 

31Ɛ̍lāmndo̍ ō pi᷅lɔ̍ɔ̍, pūa̍a̍ wāa̍ ō pīlɛ̍, a̍ kɛ̄mɔ̄ɔ̍ lē dīi̍ŋ a̍ be̍le̍-ŋu̍ɛ̍ɛ̍nu̍, a̍ ā hīɔ̍ɔ̍lu̍ 
(1,254). 

32Ha̍lūīm chi̍e̍e̍, pūa̍a̍ kɛ̄mɔ̄ɔ̍ lē yāa̍ a̍ bi̍dīi̍ŋ (320). 

33Lɔ̍dī, chi̍e̍e̍, a̍ Hādi̍dī chi̍e̍e̍, a̍ O̍nō chi̍e̍e̍, pūa̍a̍ kɛ̄mɔ̄ɔ̍ lē ŋɔ᷄mmɛ̍ū, a̍ bi̍dīi̍ŋ a̍ ā 
ŋūɛ̍ɛ̍nu̍ (725). 

34Chɛ̄lu̍i̍kō chi̍e̍e̍, pūa̍a̍ kɛ̄mɔ̄ɔ̍ lē yāa̍, a̍ be̍le̍-hi̍ɔ̍ɔ̍lu̍ a̍ ā ŋūɛ̍ɛ̍nu̍ (345). 

35Sɛ̍nāā chi̍e̍e̍, pūa̍a̍ wāa̍la̍ŋ lā yāa̍, a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-ya̍a̍ (3,630). 

36O̍ yu̍ŋgu̍la̍ wānāā sōlīāā lāsa̍lāa̍ chōo̍, ā nda̍ kūɛ̄ o̍ bīyɔ̄ɔ̍ ni᷄ŋ nda̍, a̍ fu̍la̍ o̍ yu̍ŋgu̍la̍ 
ndāla̍ yɛ̍ yɛ̍la̍ŋ chōo̍ ma̍ mīīŋgū wa̍, nda̍ cho̍ ha̍ā ni̍. 

37A̍ fu̍la̍ o̍ yu̍ŋgu̍ Chɛ̄da̍yāā wo̍ chōo̍ wa̍, o̍ fu̍la̍ o̍ pūlāle̍ Chɛ̍sūāāle̍ŋ chōo̍ wo̍, pūa̍a̍ 
kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍, a̍ be̍le̍-ŋɔ̍mmɛ̍ū, a̍ ā yāa̍ (973). 

38A̍ fu̍la̍ o̍ yu̍ŋgu̍ I̍māā wo̍ chōo̍ wa̍, pūa̍a̍ wāa̍ ō pīlɛ̍ a̍ be̍le̍-ŋu̍ɛ̍ɛ̍nu̍, a̍ ā ŋīɔ̍ɔ̍ŋ 
(1,052). 

39A̍ fu̍la̍ o̍ yu̍ŋgu̍ Pa̍si̍hɔ̄ɔ̄ wo̍ chōo̍ wa̍, pūa̍a̍ wāa̍ ō pīlɛ̍, a̍ kɛ̄mɔ̄ɔ̍ lē dīi̍ŋ, a̍ be̍le̍-
hi̍ɔ̍ɔ̍lu̍, a̍ ā ŋɔ᷄mmɛ̍ū (1,247). A̍ fu̍la̍ o̍ yu̍ŋgu̍ Ha̍lūīmndo̍ chōo̍ wa̍, pūa̍a̍ wāa̍ ō pīlɛ̍ 
a̍ tɔ̍ a̍ ā ŋɔ᷄mmɛ̍ū (1,017). 

40A̍ fu̍la̍ o̍ yu̍ŋgu̍la̍ Li̍va̍īya̍ chōo̍ wa̍, a̍ wa̍ o̍ bīyɔ̄ɔ̍ ni᷄ŋ nda̍. Wānāa̍ fu̍la̍ o̍ yu̍ŋgu̍la̍ 
ndāla̍ yɛ̍ yɛ̍la̍ŋ chōo̍ ma̍ mi̍i̍ŋgu̍ wa̍ nda̍ cho̍ ha̍ā ni̍, a̍ fu̍la̍ o̍ yu̍ŋgu̍ Chɛ̍sūāā chōo̍, 
a̍ o̍ yu̍ŋgu̍ Kādi̍mīɛ̄l wo̍ chōo̍ (wānāa̍ fu̍la̍ o̍ pūlāle̍ Hōda̍a̍vīāāle̍ŋ chōo̍ wa̍), pūa̍a̍ 
be̍le̍-ŋɔ̍mmɛ̍ū a̍ ā hīɔ̍ɔ̍lu̍ (74). 

41O̍ wānāā sōlīāā ŋ̄chōndu̍a̍a̍ a̍ fu̍la̍ o̍ yu̍ŋgu̍ A̍sa̍fī wo̍ chōo̍ wa̍, pūa̍a̍ kɛ̄mɛ̄, a̍ 
bi̍dīi̍ŋ, a̍ ā ŋɔ̄ma̍a̍ (128). 

42Wānāa̍ ma̍ndā di̍o̍la̍ chi̍ɛ̍i̍ Mɛ̄lɛ̄ka̍a̍, ma̍ fūlā o̍ yu̍ŋgu̍ Si̍a̍lūmndo̍ chōo̍, a̍ o̍ yu̍ŋgu̍ 
A̍tɛ̄ɛ̄ wo̍, a̍ o̍ yu̍ŋgu̍ Ta̍li̍mɔ̄ŋndo̍ chōo̍, a̍ o̍ yu̍ŋgu̍ Āku̍bū wo̍ chōo̍, a̍ o̍ yu̍ŋgu̍ Hāti̍tā 
wo̍ chōo̍, a̍ o̍ yu̍ŋgu̍ Si̍o̍bāīyo̍ wo̍ cho̍o̍ wa̍, pūa̍a̍ kɛ̄mɛ̄ a̍ be̍le̍-ya̍a̍, a̍ ā ŋɔ̄ma̍hīɔ̍ɔ̍lu̍ 
(139). 

43Wānāā nda̍ a̍a̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, ma̍ fūlā o̍ bīyɔ̄ɔ̍ ni᷄ŋ Ba̍bi̍lɔ̄ŋ ma̍ 
mīīŋgū Chu̍dā wa̍, yu̍ŋgu̍la̍ ndāla̍ nda̍ fūla̍ chōo̍ la̍ŋ la̍ cho̍ la᷅ŋ ni̍. Si̍hā, a̍ Hāsu̍fā, a̍ 
Tāāba̍yo̍tī, 

44a̍ Kɛ̄lo̍sī, a̍ Si̍a̍hā, a̍ Pa̍dɔ̄ŋ, 

45a̍ Le̍ba̍nāā, a̍ Ākīku̍bā, a̍ Āku̍bī, 

46a̍ Hāka̍bā, Si̍a̍mi̍lāī, a̍ Ha̍nāŋ, 

47a̍ Ki̍dɛ̄ɛ̄l, a̍ Ka̍hāā, a̍ Lu̍ɛ̍yāā, 

48a̍ Lu̍ɛ̍sīŋ, a̍ Nɛ̄ko̍dā, a̍ Ka̍a̍sām, 

49a̍ Yu̍sā, a̍ Pa̍a̍sīāā, a̍ Bɛ̄sa̍ī, 

50a̍ A̍si̍nāā, a̍ Mi̍u̍nīm, a̍ Nɛ̍fi̍sīm, 

51a̍ Bāki̍bu̍kī, a̍ Hāku̍fā, a̍ Ha̍a̍hɔ̄ɔ̄, 

52a̍ Bāsīlu̍tī, a̍ Mɛ̄hi̍dā, Ha̍a̍sīāā, 

53a̍ Ba̍a̍ko̍sī, a̍ Si̍sɛ̍lūā, a̍ Tɛ̍māā, 

54a̍ Nɛ̄si̍a̍ā, a̍ Hāti̍fāā, 

55Bu̍ɛ̍īyāa̍ Sɔ̍lɔ̍mɔ̄ŋnda̍, pūa̍a̍ fu̍la̍ o̍ pūlāle̍ ndā le̍ŋ chōo̍ ma̍ fūlā o̍ bīyɔ̄ɔ̍ ni᷄ŋ ma̍ 
mīīŋgū Chu̍dā wa̍, dīōlā ndāla̍ŋ la̍ cho̍ la᷅ŋ ni̍. So̍tāī, a̍ Hāsōfālu̍ɛ̍tī, a̍ Pɛ̄lu̍dā, 

56a̍ Cha̍a̍lāā, a̍ Da̍a̍kɔ̄ŋ, a̍ Ki̍dɛ̄ɛ̄l, 

57a̍ Sīɛ̄fa̍tīāā, a̍ Ha̍tīl, a̍ Po̍kɛ̍lūɛ̄ɛ̄, a̍ Hāsɛ̄ba̍yīm, a̍ A̍mī. 

58Bu̍ɛ̍īya̍ o̍ chīɛ̍i̍ Mɛ̄lɛ̄ka̍a̍ wānāa̍ fu̍la̍ o̍ pūlāle̍ ndā le̍ŋ chōo̍ wa̍, a̍ bu̍ɛ̍īyāa̍ 
Sɔ̍lɔ̍mɔ̄ŋnda̍ wānāa̍ fu̍la̍ o̍ pūlāle̍ ndāle̍ŋ chōo̍, ma̍ fūlā o̍ bīyɔ̄ɔ̍ ma̍ mīīŋgū Chu̍dā 
wa̍, ā wa̍ fa̍ū fa̍ū kɛ̄mɔ̄ɔ̍ lē yāa̍, a̍ be̍le̍ ŋɔ̍ma̍hīɔ̍ɔ̍lu̍ a̍ ā ŋīɔ̍ɔ̍ŋ (392). 

59O̍ te̍le̍ŋ pi᷅lɛ̍ kōŋ ni᷄ŋ kpe̍, mi̍ ku̍ndā chēle̍ŋ mīīŋgū Chu̍dā, fūlāa̍ o̍ chi̍o̍o̍ŋ yɛ̍ 
yi̍ɔ̍ɔ̍ŋ. Chi̍e̍e̍ŋ mu̍ŋ cho̍ mu᷅ŋ ni̍. Tɛ̄lī Mɛ̍lāā, a̍ Tɛ̄lī Ha̍a̍sīā, a̍ Chɛ̄lu̍bī, a̍ A̍di̍dāŋ, a̍ 
I̍māā. Kɛ̍ ndu̍yɛ̍, wāŋnda̍ ha̍ā nyɛ̄ o̍ nyɛ̄ ve̍ o̍ chɔ̍m mī wāŋnda̍ sīna̍ māā, o̍ pūlāle̍ 
I̍sɔ̄lūɛ̍i̍ya̍ chōo̍ le̍ nda̍ fūla̍ le̍. 

60Ndu̍yɛ̍, yu̍ŋgu̍la̍ wa̍ o̍ ku̍ndāa̍ ho̍ō chōo̍ la̍ŋ la̍ wa̍ la᷅ŋ ni̍. Yu̍ŋgu̍ Dēla̍i̍yā wo̍, a̍ 
yu̍ŋgu̍ Tōba̍a̍yā wo̍, a̍ yu̍ŋgu̍ Nɛ̄ko̍dā wo̍. Wānāa̍ fu̍la̍ o̍ yu̍ŋgu̍la̍ŋ nda᷄ŋ chōo̍ wa̍, 
ā wa̍ fa̍ū fa̍ū kɛ̄mɔ̄ɔ̍ lē ŋɔ᷄mpu᷅m, a̍ be̍le̍-ŋu̍ɛ̍ɛ̍nu̍, a̍ ā ŋīɔ̍ɔ̍ŋ (652). 

61O̍ fūla̍ o̍ yu̍ŋgu̍la̍ŋ nda᷅ŋ kɔ̄ɔ̄lī, mi̍ yu̍ŋgu̍la̍ che᷅le̍ŋ lā fūlā vɛ̄lɛ̄ lā yāa̍, o̍ yu̍ŋgu̍la̍ 
wānāa̍ sōlīāā lāsa̍lāa̍ chōo̍ ma̍ mīīŋgū Chu̍dā. Yu̍ŋgu̍la̍ la̍ŋ la̍ cho̍ la᷅ŋ ni̍, yu̍ŋgu̍ 
Hāba̍yā wo̍, a̍ yu̍ŋgu̍ Hākīko̍sī wo̍, a̍ yu̍ŋgu̍ Ba̍a̍si̍lāī yo̍. Ba̍a̍si̍lāī yo̍ ho̍ō yɛ̍, ndu̍ o̍o̍ 
chu̍a̍ la̍nɔ̍ɔ̍ o̍ pūlāle̍ Ba̍a̍si̍lāī le̍ŋ chōo̍, ho̍ō Ki̍li̍a̍a̍dī. O̍ ko̍ŋ, mbo̍ chūā dīōlā yu̍ŋgu̍la̍ 
chūa̍a̍ ho̍ō. 

62He̍ī ī yɔ̄nu̍ŋ kāni̍ fu̍u̍le̍, yāu̍ nda̍ lāyu̍ŋgo̍o̍ ndu̍ o̍o̍ lo̍. Le̍ sa̍bōo̍ ho̍ō, ma̍ kūūnā 
nda̍ wa̍li̍ so̍līāā lāsa̍lāa̍ tōsāa̍. 

63O̍ ko̍ŋ, mi̍ māsa̍ ībūŋgāa̍ ō kūūnā nda̍ māā ā di̍ā nyɛ̄ dīa̍a̍ wa᷅ o̍ yɔ̍ŋga᷄ŋ o̍ Mɛ̄lɛ̄ka̍ 
lo̍ wo̍ le̍, ha̍a̍a̍ mɛ̄ɛ̍ mī wānā so̍līāā lāsa̍lāa̍ ndu̍ o̍o̍ nyu̍na̍ Mɛ̄lɛ̄ka̍ dīōm sa̍na̍a̍ a̍ 
Yu̍lūīm, a̍ Tu̍mīm le̍ sīnāa̍ tē wānāā sōlīāā lāsa̍lāa̍ nda̍ chō ni̍. 

64Ndu̍yɛ̍, wānā o̍ wāna̍ fu̍la̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ ma̍ mīīŋgū, pūa̍a̍ ā wa̍ wāa̍la̍ŋ 
be̍le̍-hi̍ɔ̍ɔ̍lu̍ a̍ lā tīɔ̍ɔ̍ŋ, a̍ kɛ̄mɔ̄ɔ̍ lē yāa̍, a̍ be̍le̍-ŋɔ̍mpu᷅m (42,360). 

65Ō fūla̍ o̍ wāŋnda̍ ha̍ā kɔ̍ɔ̍lī, bu̍ɛ̍i̍yāa̍ fu̍la̍ o̍ bīyɔ̄ɔ̍ ni᷄ŋ ma̍ mīīŋgū wa̍, wānā pɔ̍nɔ̍ 
ni̍, wānā la̍nɔ̍ ni̍, ā wa̍ wāa̍la̍ŋ lā ŋɔ᷄mmɛ̍ū, a̍ kɛ̄mɔ̄ɔ̍ lē yāa̍, a̍ be̍le̍-ya̍a̍, a̍ ā ŋɔ᷄mmɛ̍ū 
(7,337). 

Ō fūla̍ o̍ ka̍ŋ kɔ̍ɔ̍lī, wānāā sōlīāā ŋ̄chōndu̍a̍a̍ ki̍nɛ̍i̍, wānā pɔ̍nɔ̍ ni̍, wānā la̍nɔ̍ ni̍, a̍ 
fu̍la̍ o̍ bīyɔ̄ɔ̍ ni᷄ŋ ma̍ mīīŋgū wa̍, ā wa̍ kɛ̄mɔ̄ɔ̍ lē dīi̍ŋ (200). 

66Mɛ̄ɛ̍ wāŋnda̍ ha̍ā ā wa̍ mīīŋgōo̍, ma̍ chūā su̍a̍a̍ kɛ̄mɔ̄ɔ̍ lē ŋɔ᷄mmɛ̍ū, a̍ be̍le̍-ya̍a̍ a̍ 
ā ŋɔ᷄mpu᷅m (736), chɔ̄lūāā yɛ̄yi̍i̍ mu̍ūli̍āŋnda̍, kɛ̄mɔ̄ɔ̍ lē dīi̍ŋ a̍ be̍le̍-hi̍ɔ̍ɔ̍lu̍ a̍ ā 
ŋūɛ̍ɛ̍nu̍ (245). 

67Nyɔ̍mi̍a̍a̍, kɛ̄mɔ̄ɔ̍ lē hīɔ̍ɔ̍lu̍, a̍ be̍le̍-ya̍a̍, a̍ ā ŋūɛ̍ɛ̍nu̍ (435), sōfɛ̍li̍a̍a̍, wāa̍la̍ŋ lā 
ŋɔ᷄mpu᷅m, a̍ kɛ̄mɔ̄ɔ̍ lē ŋɔ᷄mmɛ̍ū, a̍ bi̍dīi̍ŋ (6,720). 

68O̍ ko̍ŋ kɔ̍ɔ̍lī, mɛ̄ɛ̍ wānāa̍ wa̍ ha̍ā o̍ bīyɔ̄ɔ̍ ni᷄ŋ nda̍ ā fūūlu̍u̍ Chūlu̍sɛ̄lɛ̄m, ma̍ kūā o̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mi̍ wānāa̍ wa̍ yu̍ŋgu̍la̍ŋ bōlle̍ wa̍ ā pūm ā yɔ̄ŋgū kēlā kɔ̄l 
chɛ̄lāā la̍ŋ, le̍ mā mīŋgi̍ chīɛ̍i̍ Mɛ̄lɛ̄ka̍a̍ tāŋgūl o̍ fōōfo̍ ndɔ̄ pa̍a̍ndōo̍ chōo̍. 

69Ma̍ lō o̍ ko̍ŋ ma̍ yɔ̄ŋgū nyɛ̄ kpɛ̍ nda̍ nɔ̄la̍ sɔ̄lā le̍ wa̍llo̍ mālāa̍ wo̍. O̍ ko̍ŋ, ma̍ yɔ̄ŋgū 
nyɛ̄ sɔ̄lāa̍ o̍ chīɛ̄ī kɛ̄sīāā ŋ̄ka̍ni̍o̍o̍ ni᷄ŋ, ko̍o̍līi̍yo̍ŋ pa᷅ŋnda̍ŋ wāa̍ pi᷅lɛ̍ a̍ be̍le̍-ya̍a̍ 
(1,030), a̍ ka̍ni̍ŋ hu̍mbo᷄ŋ pa᷅ŋnda̍ŋ wāa̍la̍ŋ lā ŋūɛ̍ɛ̍nu̍ a̍ kɛ̄mɔ̄ɔ̍ lē ŋɔ᷄mmɛ̍ū a̍ be̍le̍-
hi̍ɔ̍ɔ̍lu̍ (5,740), a̍ dōmāla̍ŋ kɛ̄mɛ̍ (100) le̍ wānāā sōlīāā lāsa̍lāa̍. 

70O̍ ko̍ŋ kɔ̍ɔ̍lī, wānāā sōlīāā lāsa̍lāa̍, a̍ Li̍va̍īya̍, a̍ wānāā sōlīāā ŋ̄chōndu̍a̍a̍, a̍ wānāa̍ 
ma̍ndā di̍ōla̍ŋ o̍ chīɛ̍i̍ Mɛ̄lɛ̄ka̍a̍ wa̍, a̍ wānāā wa̍lla̍ o̍ chīɛ̍i̍ Mɛ̄lɛ̄ka̍a̍ ni᷄ŋ, a̍ wāŋnda̍ 
ā ti᷄ŋ ma̍ kɔ̍ cha᷅l o̍ chi̍e̍e̍ŋ ba̍lu̍ Chūlu̍sɛ̄lɛ̄m ndo̍ŋ. Mi̍ I̍sɔ̄lūɛ̍i̍ya̍ ā tūa̍a̍ ki̍nɛ̍i̍ nda̍ kɔ̍ 
cha᷅l o̍ chi̍e̍e̍ŋ fi̍nyāā ndāā ma̍māa̍ ā wa̍ pāāndū īchāli̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
ndo̍ŋ. 

Ɛ̍si̍lūā 3 

A̍ mɛɛ̄ ̍wāŋnda̍ kāndu̍ vɛl̄ɛ ̄Mɛl̄ɛk̄a̍ sōōlūūwo̍ yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, te̍le̍ŋ pa̍ mi̍ pāŋgi̍i̍ ŋɔ̍mmɛ̍ū ve̍ ī fūūlūū, wāŋnda̍ I̍sɔ̄lūɛ̄ī kpo̍u̍ nda̍ a̍a̍ 
chi̍i̍ ni᷅ŋ īchāli̍ o̍ chi̍e̍e̍ŋ nda̍ŋ yɛ̍ yi̍ɔ̍ɔ̍ŋ ni᷄ŋ. O̍ ko̍ŋ, ma̍ chūūŋgi̍āŋ na̍a̍ pi᷅lɛ̍ 
Chūlu̍sɛ̄lɛ̄m. 

2O̍ ko̍ŋ kɔ̍ɔ̍lī, Chɔ̄ɔ̍sūāā po̍ Chɛ̄hōsa̍da̍kī wo̍, a̍ chāāŋāā ndūāā wa̍nāā sōlīāā 
lāsa̍lāa̍, a̍ Sɛ̄lūba̍bɛ̄l po̍ Si̍ɛ̍ɛ̍tīɛ̄l wo̍, a̍ wānāā ndūa̍a̍, ma̍ tāŋgūl ma̍āŋ Mɛ̄lɛ̄ka̍ 
I̍sɔ̄lūɛ̍i̍ya̍ le̍ sa̍lālā lūāmāāla̍ŋ lōmɔ̄ɔ̍ lēchōo̍, mɛ̄ɛ̍ i̍ cho̍ īpōōnyīāā o̍ sāwa̍ Mūu̍sē 
wāna̍ Mɛ̄lɛ̄ka̍a̍ ni᷄ŋ yɛ̍. 

3Mi̍ chē bɛ̍ɛ̍ mī sīōōŋīī wānāa̍ wa̍ o̍ lɛ̄ŋndē lēŋ ni᷄ŋ nda̍ ī wā nda̍ ni̍, kɛ̍ ma̍ nɔ̄lā ma̍ 
tāŋgūl ma̍āŋndo̍ nāa̍ ma̍āŋ pāāndōo̍ o̍ wa̍ īsīsi̍ wa̍. O̍ ko̍ŋ, ma̍ kāndū vɛ̄lɛ̄ sa̍lāla̍ŋ 
lōmɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍, o̍ ma̍āŋ kōŋ chōo̍ īdīi̍ a̍ īchɔ̄l. 

4Ma̍ lō o̍ ko̍ŋ ma̍ kē pāa̍le̍ bɔ̄ŋa᷅ŋ lā Tɛ̍ndīi̍ di̍a̍ā nyɛ̄ dīāā bɛ̄ndūla̍ŋ bɛ̄ɛ̄le̍ŋ mɛ̄ɛ̍ 
sāwāa̍ dīmi̍ yɛ̍. Mā sōlī sa̍lālā lūāmāā la̍ŋ mɛ̄ɛ̍ nda̍ a̍a̍ nɔ̄ le̍ la̍ŋ sōlīo̍o̍ o̍ lēpāa̍ o̍ 
lēpāa̍ cho̍o̍ yɛ̍. 

5O̍ ko̍ŋ kɔ̍ɔ̍lī, ma̍ sōlī vɛ̄lɛ̄ sa̍lālā lūāmāālā nda̍ sōlī lɔ̍ɔ̍ o̍ lɔ̍ɔ̍ la̍ŋ. A̍ sa̍lālā pāŋgi̍i̍ 
sɛ̍nɛ̄ī la̍ŋ, a̍ sa̍lālā pālɛ̍i̍ bɛ̍ndūi̍ Mɛ̄lɛ̄ka̍ Ya̍a̍wɛ̄ɛ̄ la̍ŋ. Ō fūla̍ o̍ la̍ŋ kɔ̄ɔ̄lī, ma̍ yɔ̄ŋgū 
kēlā kɔ̄ltā chɛ̄lāā la̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

6Ndu̍yɛ̍, ma̍ kāndū sa̍lāla̍ŋ lōmɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍ o̍ pāa̍le̍ tāse̍le̍ŋ chōo̍ o̍ 
pāŋgi̍i̍ ŋɔ̍mmɛ̍ū ve̍ ni᷄ŋ. Kɛ̍ wāŋnda̍ nda̍ a̍a̍ ke̍ndu̍ wɔ̍ chi̍yīī chīɛ̍i̍ Mɛ̄lɛ̄ka̍a̍ sīmīo̍o̍ 
le̍. 

A̍ mɛɛ̄ ̍wāŋnda̍ Is̍ɔl̄ūɛī̄ a̍ ka̍ndu̍ chīɛi̍ ̍Mɛl̄ɛk̄a̍a̍ mīŋgīo̍o̍ tāŋgūllo̍ yɛ ̍

7O̍ ko̍ŋ kɔ̍ɔ̍lī, ma̍ kē Me̍si̍nɛ̄i̍ya̍ nyɛ̄ sɔ̄lāa̍ a̍ Ka̍a̍pi̍ndɛ̄i̍ya̍ le̍ mā tōsa̍ wa̍llo̍ o̍ chīɛ̍i̍ 
Mɛ̄lɛ̄ka̍a̍. Wāŋnda̍ Sa̍i̍dɔ̄ŋ a̍ Ta̍a̍yā, nda̍ ma̍ kē nda̍ nyɛ̄ dīa̍a̍, a̍ mūɛ̄īya̍ŋ, a̍ chūɛ̄īya̍ŋ, 
le̍ mā yɔ̍ŋgu̍ yɔ̄mīī si̍dāā ve̍ Le̍ba̍nɔ̄ŋ mā hīŋ a̍ ndi̍ o̍ mɛ̄ŋnda̍ŋ chōo̍ Cho̍pā chi̍e̍e̍. 
Ndu̍yɛ̍ Māsāa̍ Sa̍a̍lɔ̄ɔ̄ ho̍ō Pa̍a̍sīāā ndu̍ o̍o̍ chɛ̍l ni̍ māā sɔ̄ɔ̍ŋ mu᷅ŋ ŋ̄ yɔ̄nu̍ŋ. 

8Mɛ̄ɛ̍ wāŋnda̍ I̍sɔ̄lūɛ̄ī a̍ mi̍i̍ŋgu̍ Chūlu̍sɛ̄lɛ̄m, ā tōsa̍ wɔ̄sīo̍o̍ ō pīlɛ̍. O̍ pāŋgi̍i̍ dīi̍ŋ 
ndūɛ̍i̍ o̍ wɔ̄sī dīi̍ŋ ndɔ̄ɔ̍ ni᷄ŋ, ma̍ kāndū chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūllo̍. Ndu̍yɛ̍, 
wānāa̍ ka̍ndū wa̍llo̍ ho̍ō wa̍, nda̍ yɔ̍nūŋ ni̍ māā Sɛ̄lūba̍bɛ̄l, po̍ Si̍ɛ̍ɛ̍tīɛ̄l wo̍, a̍ 
Chɔ̄ɔ̍sūāā, po̍ Chōsa̍da̍kī wo̍, a̍ chāāŋāā ndāā wa̍nāa̍ sōlīāā sa̍lāa̍, a̍ Li̍va̍īya̍ kpo̍u̍. 
O̍ nda̍ kɔ̍ɔ̍lī, wānā o̍ wāna̍ fu̍la̍ o̍ bīyɔ̄ɔ̍ ni᷄ŋ mbo̍ mīīŋgū Chūlu̍sɛ̄lɛ̄m, nda̍ kpo̍u̍ ma̍ 
sɔ̍ɔ̍ŋgūū le̍ wa̍llo̍ tōsāa̍. Li̍va̍īya̍ ki̍nɛ̍i̍, chɔ̍ŋ o̍ wɔ̄sīla̍ŋ bi̍dīi̍ŋ mbo̍ hīāū lāchī, ma̍ 
hɛ̄lī nda̍ le̍ mā wa̍ wa̍li̍ ta̍ŋgūlāā chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō lāchī. 

9Wānāa̍ wa̍ wānāā wa̍lla̍ chīla̍ŋ o̍ chīɛ̍i̍ Mɛ̄lɛ̄ka̍a̍ ho̍ō tāŋgūllo̍ wa̍ nda̍ yɔ̍nūŋ ni̍ 
māā, Chɛ̍sūāā nda̍ pūa̍a̍ ndūa̍a̍ a̍ wānāā ndūa̍a̍, a̍ Kādi̍mīɛ̄l nda̍ pūa̍a̍ ndūa̍a̍ a̍ fu̍la̍, 
o̍ pūlāle̍ Hōda̍a̍vīāāle̍ŋ chōo̍ wa̍. O̍ ko̍ŋ kɔ̍ɔ̍lī, mi̍ Li̍va̍īya̍, a̍ fu̍la̍ o̍ yu̍ŋgu̍ Hɛ̄nāda̍dī 
wo̍ chōo̍ wa̍ ā mālā nda̍ o̍ tāŋgūllo̍ ho̍ō ni᷄ŋ. 

10Mɛ̄ɛ̍ wānāā tāŋgūlāa̍ ā kāndu̍ chīyīī chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ ve̍ kīlāa̍, mi̍ wānāa̍ 
sōlīāā lāsa̍lāa̍ ā wōōnu᷄ŋ do᷅māla̍ nda̍la̍ŋ ma̍ chūā pūtɛ̍nɛ̍i̍la̍ŋ le̍ Mɛ̄lɛ̄ka̍ Ya̍a̍wɛ̄ɛ̄ 
bɛ̄ɛ̄le̍ŋ kīo̍o̍, a̍ le̍ ndu̍ sāŋgālāa̍. O̍ ko̍ŋ kɔ̍ɔ̍lī, mi̍ Li̍va̍īya̍ a̍ fu̍la̍ o̍ yu̍ŋgu̍ A̍sa̍fī wo̍ 
chōo̍ wa̍ a̍ sa̍ŋgālā Mɛ̄lɛ̄ka̍ a̍ chɛ̍ŋchɛ̍ŋndo̍ŋ lɔ̄ɔ̍. Nda̍ kpo̍u̍ ma̍ kɔ̍ si᷅m o̍ fo̍ndāŋndā 
ndāla̍ yɛ̍ yɛ̍ la̍ŋ o̍ chīɛ̍i̍ Mɛ̄lɛ̄ka̍a̍, mɛ̄ɛ̍ Māsāa̍ Dēēve̍ mɛ̍i̍ ō tūwāā yɛ̍. 

11Ma̍ lō o̍ ko̍ŋ ma̍ sāŋgālā Mɛ̄lɛ̄ka̍ Ya̍a̍wɛ̄ɛ̄ o̍ chōndo̍ŋ ni᷄ŋ, a̍ ndu̍ ba̍li̍ka̍a̍ mēllo̍, mā 
dīmī āā, “Ō chō wānā kɛ̍ndɛ̄, kāālā ndɔ̄ɔ̍ le̍ I̍sɔ̄lūɛ̄ī ō chō le̍ fɛ̍ɛ̍ŋ a̍ fɛ̍ɛ̍ŋ.” O̍ ko̍ŋ kɔ̍ɔ̍lī, 
mi̍ wāŋnda̍ kpo̍u̍ a̍ de̍ŋī chōo̍ cho̍o̍ a̍ Mɛ̍lɛ̄ka̍ Ya̍a̍wɛ̄ɛ̄ sāŋgālāa̍, le̍ mɛ̄ɛ̍ nda̍ kāndu̍ 
a̍ chīyīī chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ ve̍ kīlāa̍ yɛ̍. 

12Kɛ̍ ka̍a̍so̍ŋnda̍ le̍ wānāā sōlīāā lāsa̍lāa̍, a̍ Li̍va̍īya̍, a̍ bōlīī lā yu̍ŋgu̍e̍i̍, a̍ che᷅ chīɛ̄ī 
tāso̍o̍ wa̍, mi̍ a̍ ka̍ ka̍ a̍ de̍ŋī a̍ chāŋndo̍ chōo̍ cho̍o̍ kpe̍le̍ŋ. Kɛ̍ mī wāŋnda̍ ā tūa̍a̍ ā 
dēŋī a̍ kɔ̄l kɛ̄ndɔ̄ɔ̍. 

13O̍ kōŋ, cha᷄ŋ wāŋnda̍ wa̍ wo̍ ni̍, dēŋī kɔ̄l kɛ̄ndɔ̄ɔ̍ ni̍, wānā ndu̍ o̍o̍ si̍nā ndu̍ pɛ̄ŋgu̍ 
le̍. Kāni̍ fu̍u̍le̍, bɔ̄ɔ̄lūū bɛ̄ndōo̍ ko̍ni̍ wānā ndu̍ o̍o̍ tu̍ɛ̍ī kɔ̍ɔ̍lī kɔ̍ɔ̍lī ni̍. 

Ɛ̍si̍lūā 4 

Ya̍a̍mɔɔ̍w̍a̍ sim̍u̍l wānāa̍ cho̍ chīɛi̍ ̍Mɛl̄ɛk̄a̍a̍ mīŋgīo̍o̍ tāŋgūllo̍ wa̍ 
1O̍ ko̍ŋ kɔ̍ɔ̍lī, mi̍ ya̍a̍mɔ̍ɔ̍wa̍ le̍ wāŋnda̍ Chu̍dā a̍ Bɛ̍ŋnja̍mīŋ a̍ tu̍ɛ̍ī māā wānāa̍ fu̍la̍ 
o̍ bīyɔ̄ɔ̍ ni᷄ŋ ma̍ mīīŋgū I̍sɔ̄lūɛ̄ī ya̍ ā chō chīɛ̄īyo̍ tāŋgūllo̍ le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍. 

2Mɛ̄ɛ̍ nda̍ tūēī sūɛ̍i̍ he̍ī, ma̍ cha᷄ŋ ma̍ kūā nāa̍ Sɛ̄lūba̍bɛ̄l chu̍a̍ nda̍ bōlīī lā yu̍ŋgu̍e̍i̍, 
ma̍ dīmūl nda̍ āā, “Ŋ̄ tāŋgu̍lu᷅ŋ chīɛ̄īyo̍ ho̍ō lātūlu̍ na̍na̍a̍ nya̍ā. Kāni̍ fo̍ndōle̍, 
Mɛ̄lɛ̄ka̍ pīlɔ̍ɔ̍ na̍a̍ ŋ̄ chō sōōlūūwo̍ na̍na̍a̍ nya̍ā ni̍. Ndu̍yɛ̍ kāni̍ mi̍ māsāa̍ 

Ɛ̄sāha̍di̍dɔ̄ŋ ho̍ō Āsi̍i̍līāā o̍ hūŋ a̍ na̍a̍ na̍nu᷄ŋ, o̍ Mɛ̄lɛ̄ka̍ nyāa̍ lo̍ na̍a̍ ŋ̄ chō sa̍lāla̍ŋ 
sōlīo̍o̍ ni̍.” 

3Kɛ̍ mi̍ Sɛ̄lūba̍bɛ̄l nda̍ Chɔ̄ɔ̍sūāā, a̍ bōlīī lā yu̍ŋgu̍e̍i̍ ā mūlī nda̍ dīōm āā, “Ɛ̄ɛ̍, ŋ̄ chɛ᷅l 
mī ŋ̄ tāŋgu̍l chīɛ̍i̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ na̍na̍a̍ nya̍ā le̍. Na̍a̍ pi̍la̍ ŋ̄ chō tāŋgūl 
mɛ̄ɛ̍ Māsā Bɛ̍ndōo̍ Sa̍a̍lɔ̄ɔ̄ Pa̍a̍sīāā o̍ di̍mi̍ yɛ̍.” 

4O̍ ko̍ŋ, mi̍ wānāa̍ wa̍ pāāndū o̍ lɛ̄ŋndē lē ni᷄ŋ nda̍ ā kīndī kīndī, le̍ nda̍ sīōōŋnde̍ 
dɔ̄wɔ̄ɔ̍ le̍ mā ma᷄l tāŋgūl kālāa̍. 

5O̍ ko̍ŋ, ma̍ lūɛ̄ī wānāā bɛ̄ndūāā lēlɛ̄ŋnda̍ Pa̍a̍sīāā ni᷄ŋ, le̍ mā tōsa̍ a̍ sa̍bū māā 
tāŋgūllo̍ ho̍ō ō hi̍a̍ū la̍chi̍ le̍. Ā lo̍ he̍ī tōsāa̍ ha̍a̍a̍ mi̍ te̍le̍ŋ Māsā Bɛ̍ndōo̍ Sa̍a̍lɔ̄ɔ̄ wo̍ 
ō chūū, ma̍ lūɛ̄ī o̍ te̍le̍ŋ Māsā Bɛ̍ndōo̍ Da̍līɔ̄ɔ̄ wo̍ ni᷄ŋ. 

A̍ ya̍a̍mɔɔ̍w̍a̍ sīmu̍l wānāa̍ cho̍ Chūlu̍sɛl̄ɛm̄ mīŋgīo̍o̍ tāŋgūllo̍ wa̍ yɛ ̍o̍kɔɔ̄ ̄
6O̍ ko̍ŋ kɔ̍ɔ̍lī, mɛ̄ɛ̍ wɔ̄sīlā ti᷄ŋ lā hīōū, a̍ te̍le̍ŋ Sɛ̍sɛ̄ɛ̄ si̍mnu᷄ŋ ma̍sā o̍ lɛ̄ŋndē 
Pa̍a̍sīāāle̍ŋ ni᷄ŋ ndo̍, mi̍ ya̍a̍mɔ̍ɔ̍wa̍a̍ wāŋnda̍ Chu̍dā a̍ Chūlu̍sɛ̄lɛ̄m a̍ po̍o̍nyīāā yāu̍ 
bi̍yāā se̍īyo̍ nāa̍ ndu̍ Sɛ̍sɛ̄ɛ̄ chu̍a̍. 

7O̍ ko̍ŋ kɔ̍ɔ̍lī, te̍le̍ŋ Āŋtāsa̍a̍sī o̍ wa̍ Māsāa̍ Pa̍a̍sīāā wo̍, mi̍ Bīsīhi̍lām, a̍ Mītīlu̍ɛ̍da̍tī, 
a̍ Ta̍bɛ̄ɛ̄, a̍ wānāā ndāā si̍lāa̍, ma̍ pōōnyīāā yāūwo̍ nāa̍ Māsāa̍ Āŋtāsa̍a̍sī chūā. 
Ndu̍yɛ̍, o̍ A̍lu̍a̍ma̍i̍kīi̍ye̍ ni᷄ŋ nda̍ pōōnyi̍a̍a̍ yāu̍wo̍ ho̍ō ni̍. Mɛ̄ɛ̍ nda̍ tōfa̍ yāu̍wo̍ ho̍ō, 
mɛ̄ɛ̍ ma̍ hīvīl māsāa̍ o̍ sūɛ̍i̍ ndūɛ̄ī ma̍ŋgālɛ̄i̍ ni᷄ŋ. 

8-10O̍ ko̍ŋ kɔ̍ɔ̍lī, mi̍ wānāa̍ chēle̍ŋ ā pōōnyīāā vɛ̄lɛ̄ yāu̍wo̍ nāa̍ Māsāa̍ Āŋtāsa̍a̍sī 
chu̍a̍. Wānāā kāŋ nda̍ cho̍ ha̍ā ni̍. Lu̍ɛ̍hū māsa̍ ībūŋgāa̍, a̍ Sīmīsi̍hāī wānā 
po̍o̍nyīa̍a̍, a̍ wānāā ndāā si̍lāa̍, a̍ chɔ̄ɔ̍chi̍a̍a̍, a̍ māsāa̍ ŋ̄būŋgāa̍, a̍ wānāā bɛ̄ndūāā 
lēlɛ̄ŋnda̍. Ndu̍yɛ̍, a̍ Chūlu̍sɛ̄lɛ̄m o̍kɔ̄ɔ̄ nda̍ pōōnyi̍a̍a̍ yāu̍wo̍ ho̍ō ni̍. Ō fūla̍ o̍ wāŋnda̍ 
ha̍ā kɔ̍ɔ̍lī, mi̍ wānāā chēle̍ŋ ā dēl nda̍ chōo̍ le̍ yāu̍wo̍ ho̍ō pōōnyīa̍a̍. Wāŋnda̍ 
Ɛ̍lu̍ɛ̍chī chi̍e̍e̍, a̍ ha̍ā Ba̍bi̍lɔ̄ŋ, a̍ Ɛ̍lāma̍i̍tīi̍ya̍ a̍ chɛ̍ŋ Su̍sā wa̍, a̍ wānāa̍ fu̍la̍ o̍ ka̍a̍la̍ 
chēle̍ŋ nda̍ŋ ni᷄ŋ nda̍. A̍ wāna̍ tɔ̍ɔ̍ kpāāyā bɛ̍ndōo̍ Āsīhɔ̄ba̍ni̍pāā ndu̍ o̍o̍ bi̍ī, mbo̍ 
kɛ̄sī nda̍ a̍ ka̍ka̍ Sāme̍e̍līāā, a̍ fo̍ndāŋndā chēle̍ŋ nda̍ŋ o̍ būŋgɛ̄i̍ bā Pīo̍o̍ Yūfi̍lu̍a̍tīī 
bā pāa̍le̍ŋ lē dēl lo̍ wa̍. 

11Ndu̍yɛ̍, nyɛ᷄ wa̍ o̍ yāu̍wo̍ ho̍ō ni᷄ŋ ndo̍, ndu̍ cho̍ ho̍ō ni̍ āā, “Nūm wāna̍ lēbīɔ̍ɔ̍ 
Māsāa̍ Āŋtāsa̍a̍sī, yāu̍wo̍ ho̍ō cho̍ chɔ̄nɔ᷄ŋndo̍ nāa̍ bu̍ɛ̍i̍yāā nūmnda̍ chūā, a̍ cho̍ o̍ 
būŋgɛ̄ī bā Pīo̍o̍ Yūfi̍lu̍a̍tīī bā pāa̍le̍ŋ lē dēl lo̍ wa̍. 

12Ŋ̄ yēēma̍ mī ŋ̄ dīmu̍l nu̍m māā Chu̍ūwa̍ a̍ ma̍l lɛ̄ŋndē nūmnde̍ŋ ma̍ hūŋ 
Chūlu̍sɛ̄lɛ̄m nda̍, ā hīŋ mā hu᷄ŋ ka̍ndū chi̍e̍e̍ bōllē kālā bɛ̄ndū kōŋ tāŋgūllo̍. Chi̍e̍e̍ 
kɔ̄l vēsɛ̍i̍ bɛ̄ndū kōŋ. Ndu̍yɛ̍, ā chīi̍ ni᷅ŋ chīyīī kālɛ̄i̍ sīmī, ō lo̍ ni᷅ŋ cho̍be̍ mā chīi̍ 
chi̍o̍o̍ tāŋgūl. 

13Ŋ̄ yēēma̍ nu̍m mā si̍na̍ pɛ̄ŋgu̍ māā tē ō wa̍ pɛ̍ mā chīi̍ sāāsa̍ ba̍lu̍ chi̍o̍o̍ wo̍ 
tāŋgūl, lātu̍lu̍ a̍ chi̍e̍e̍ ka̍lāa̍ pɛ̍, Chu̍ūwa̍ ā cho̍ lɛ̍ nu̍m pāāwā mālɔ̄ɔ̄ o̍ bā le̍. O̍ ko̍ŋ, 
nyɛ̄ sɔ̄lāā bɔ̄ɔ̍ cho̍ wa᷅ o̍ chīɛ̄ī kɛ̄sīāā ŋ̄ka̍ni̍o̍o̍ ni᷄ŋ te̍. 

14Ŋ̄ chō nu̍m sūɛ̍i̍ he̍ī chɔ̄mndo̍ le̍ mā si̍na̍. Kāni̍ fu̍u̍le̍, ŋ̄ chō wa̍llo̍ o̍ chīɛ̄ī lēmāsāa̍ 
ni᷄ŋ, ndu̍yɛ̍ ŋ̄ ye̍e̍mā mī bɛ̄ɛ̄le̍ nu̍mnde̍ŋ lē dɔ̄ɔ̄na̍ŋ te̍. Le̍ sa̍bōo̍ ho̍ō na̍a̍ ŋ̄ chō nu̍m 
sūɛ̍i̍ he̍ī dīmūllo̍ ni̍. 

15Ŋ̄ yēēma̍ nu̍m mā nu̍u̍vi̍a̍a̍ o̍ yāu̍la̍ lēlɛ̄ŋndā fi̍nyāā nūm a̍a̍ ma̍māa̍ ni᷄ŋ. Tē a̍ to̍fa̍ 
lēni᷄ŋ pɛ̍, ā chō sāālɔ᷄ŋ mɛ̄ɛ̍ chi̍o̍o̍ ho̍ō wa̍ chi̍e̍e̍ bōllē kālā o̍ pāāndōo̍ ni᷄ŋ yɛ̍. Ā chō 
chɔ̄ māā te̍le̍ŋnda̍ ka̍ka̍ mi̍ wāŋndā ha̍ā sīmūl Māsāā Bɛ̍ndūa̍a̍, lātūlu̍ a̍ māsɛ̄i̍ ndɛ̄i̍ 
o̍ pāāndōo̍ ni᷄ŋ. Ndu̍yɛ̍, le̍ sa̍bū kōŋ kpe̍e̍kpe̍i̍ chi̍e̍e̍ ka̍lāa̍ ō chō ō tɛ̄ɛ̄mbāā ni̍. 

16Tē ō wa̍ pɛ̍ mī wāŋnda̍ ha̍ā ā mīŋgi̍ Chūlu̍sɛ̄lɛ̄m tāŋgūl, o̍ ko̍ŋ kɔ̍ɔ̍lī mā mīŋgi̍ 
sāāsa̍ ba̍lu̍ chi̍o̍o̍ wo̍ tōōsīāā, a̍ nɔ̍lā lɛ̍ ni̍ŋ wa̍nāa̍ cho̍ o̍ būŋgɛ̄i̍ cho̍ o̍ Pīo̍o̍ 
Yūfi̍lu̍a̍tīī bā pāa̍le̍ŋ lē dēl lo̍ wa̍ nāŋgɔ̄ɔ̄ le̍.” 

17Mɛ̄ɛ̍ māsāa̍ chīi̍ sɔ̄ɔ̍ŋ mu᷅ŋ tūēīyɔ̄ɔ̄ kpo̍u̍, mbo̍ mīŋgūl nda̍ dīōmnde̍ŋ āā, 
“Yōōŋgōo̍ ho̍ō chō kɔ̄la̍ŋ nāa̍ Lu̍ɛ̍hūm chu̍a̍, Māsa̍ ībūŋgāa̍, nda̍ Sīmīsi̍hāī wānā 
po̍o̍nyīa̍a̍, a̍ wānāā sīlāa̍ a̍ cho̍ Sāme̍e̍līāā wa̍, a̍ wānāā tūa̍a̍ kpo̍u̍ a̍ cho̍ o̍ būŋgɛ̄ī 
tūɛ̍i̍ ni᷄ŋ o̍ Pīo̍o̍ Yūfi̍lu̍a̍tīī, bā pāa̍le̍ŋ lē dēl lo̍ wa̍. Lā wo̍sɛ̄.” 

18“Yāu̍ nya̍ pōōnyi̍a̍l la̍ wo̍ ā chīi̍ ndu̍ hīvī o̍ sūɛ̍i̍ nīī ma̍ŋgālɛ̄i̍ ni᷄ŋ ma̍ tōfāl la̍ ndu̍ 
nyɛ̄ kɛ̄ndɛ̄ kɛ̄ndɛ̍ī. Ndu̍yɛ̍ mi̍ si̍nā ndu̍ pɛ̄ŋgu̍ wa̍la̍ŋ. 

19I̍ chi̍i̍ ni᷄ŋ wāŋnda̍ yɔ̄ŋgū le̍ ma̍ kɔ̍ tōfa̍ o̍ sūɛ̍i̍ ka̍lɛ̄i̍ ni᷄ŋ chi̍kɛ̍ŋ. Mɛ̄ɛ̍ nda̍ kɔ̍ to̍fā 
le̍ni᷄ŋ, ma̍ sāālu᷄ŋ māā chɔ̍ŋ o̍ sīndɔ̄ɔ̍ ni᷄ŋ pa̍ māā Chūlu̍sɛ̄lɛ̄m ndu̍ o̍o̍ si̍mu̍l wāŋ 
bɛ̄ndūāā lēlɛ̄ŋnda̍, ndu̍yɛ̍ o̍ ko̍ŋ kɔ̍ɔ̍lī, māā ō wa̍ ō pīāā a̍ wānāā bōlīī kālāa̍, a̍ 
wānāā mɛ̄līāā ŋ̄sɔ̄ɔ̍ wa̍. 

20Ndu̍yɛ̍ Māsāa̍ kpāāyāā bɛ̍ndūa̍a̍, ā bɔ̄ɔ̍ bɔ̍ɔ̍ a̍ wa̍ ni᷅ŋ Chūlu̍sɛ̄lɛ̄m chōo̍ la̍ma̍sā a̍ 
būŋgɛ̄i̍ bā Pīo̍o̍ Yūfi̍lu̍a̍tīī bā pāa̍le̍ŋ lē dēl lo̍ kpo̍u̍. Ndu̍yɛ̍, mi̍ māsāa̍ ha̍ā ā bīī 
pāāwālā ka̍ka̍, wa᷅ŋnda̍ o̍ lābā. 

21Le̍la̍ŋ, I̍ cho̍ nu̍m kpāāyāa̍ kīo̍o̍, mā ku̍u̍na̍ wānāā kāŋ ā mi̍ŋgī chi̍e̍e̍ ko̍ŋ tāŋgūl 
te̍. Ndu̍yɛ̍, ā nɔ̍ le̍ nyɛ̄ o̍ nyɛ̄ tōsā a̍ tāŋgūl kōŋ o̍kɔ̄ɔ̄ le̍, ha̍a̍a̍ mā tūēī ya̍ pi̍la̍ dīōm. 

22Kɛ̍sī sūɛ̍i̍ he̍ī lɛ̄ŋ te̍. Ke̍le̍ŋa̍ ndi̍ tōsā mɛ̄ɛ̍ na̍a̍ ŋ̄ sūāā nu̍a̍ā yɛ̍. Tē a̍ ke̍le̍ŋa̍ ndi̍ 
tōsā pɛ̍, mɛ̄ɛ̍ nyɛ̄ pālāā ko̍māl ni̍ŋ ya̍ le̍.” 

23Mɛ̄ɛ̍ yāu̍ Māsāa̍ Āŋtāsa̍a̍sī wo̍ ō fūūlu̍u̍ nāa̍ Lu̍i̍hūm chu̍a̍, nda̍ Sīmīsi̍hāī, wānā 
pōōnyīa̍a̍, a̍ wānāā ndāā si̍lāa̍, ma̍ tōfāl nda̍ yāu̍wo̍ ho̍ō. O̍ ko̍ŋ, ma̍ cha᷄ŋ le̍pi᷅lɛ̍ kpe̍ 
ma̍ kūā Chūlu̍sɛ̄lɛ̄m, ma̍ kɔ̍ ku̍u̍nā wāŋnda̍ a̍ kpāāyā māā ā hi̍a̍ū lɛ̄ lāchī a̍ tāŋgūllo̍ 
le̍. 

Wāŋnda̍ kāndu̍ vɛl̄ɛ ̄chīɛī̄ Mɛl̄ɛk̄a̍a̍ tāŋgūllo̍ 
24Wānā o̍ wānā to̍sa̍ lɛ̍ wa̍li̍ o̍ tāŋgūl kōŋ te̍ ha̍a̍a̍, mɛ̄ɛ̍ wɔ̄sī Da̍līɔ̄ɔ̄ chi̍ŋa̍ wɔ̄sīla̍ŋ 
lā tīɔ̍ɔ̍ŋ o̍ lēmāsā Pa̍a̍sīāā wo̍ mi̍ tāŋgūllo̍ ō hīāū vɛ̄lɛ̄ lāchī. 

Ɛ̍si̍lūā 5 

Wāŋnda̍ kāndu̍ vɛl̄ɛ ̄chīɛī̄ Mɛl̄ɛk̄a̍a̍ tāŋgūllo̍ 

1Ndu̍yɛ̍ o̍ bōōndi̍i̍ ke̍ŋ ni᷄ŋ, mi̍ wānāa̍ su̍a̍ā le̍ Mɛ̄lɛ̄ka̍ wa̍ ā ŋīɔ̍ɔ̍ŋ, Ha̍kāī nda̍ 
Sɛ̄kāla̍yā po̍ I̍dɔ̄ɔ̄ wo̍, ā dīmī sɔ̄ɔ̍ŋ wa̍ā lāchīo̍ŋ nāa̍ Chu̍ūwa̍ chūā, o̍ dīōla̍ Mɛ̄lɛ̄ka̍a̍ 
ni᷄ŋ, a̍ wa̍ īchāli̍ Chu̍dā a̍ Chūlu̍sɛ̄lɛ̄m nda̍. 

2Mɛ̄ɛ̍ Sɛ̄lūba̍bɛ̄l, po̍ Si̍a̍tīɛ̄ɛ̄ wo̍ nda̍ Chɔ̄ɔ̍sūāā, po̍ Chɛ̄hōsa̍da̍kī wo̍ ā tūēī yōōŋgōo̍ 
ho̍ō, ma̍ kɔ̍ ka̍ndū vɛ̄lɛ̄ chīɛ̍i̍ Mɛ̄lɛ̄ka̍a̍ tāŋgūllo̍ Chūlu̍sɛ̄lɛ̄m. Ndu̍yɛ̍, mi̍ wānāā 
ŋīɔ̍ɔ̍ŋāa̍ su̍a̍ā ka̍ŋ le̍ Mɛ̄lɛ̄ka̍ wa̍ ā sɔ̄ɔ̄ŋgūū ma̍ mālā nda̍. 

3O̍ te̍le̍ŋ pi᷅lɛ̍ kōŋ ni᷄ŋ kpe̍, mi̍ Tātɛ̍nāī, Māsāa̍ le̍ Būŋgɛ̄i̍ bā Pīo̍o̍ Yūfi̍lu̍a̍tīī bā pāa̍le̍ŋ 
lē dēl lo̍, a̍ Sīɛ̄tā Bōsɛ̍nāī, nda̍ wānāā sīlāa̍ ā cha᷄ŋ ma̍ kūā Chūlu̍sɛ̄lɛ̄m. Ma̍ kɔ̍ nyu̍nā 
wāŋnda̍ le̍ wāna̍ ke̍ nda̍ kpāāyāa̍ le̍ chīɛ̍i̍ Mɛ̄lɛ̄ka̍a̍ mīŋgīo̍o̍ tāŋgūllo̍ wo̍. 

4Ma̍ dīmūl nda̍ vɛ̄lɛ̄ le̍ mā ke̍ nda̍ dīōlā wānāa̍ wa̍ tāŋgūllo̍ wa̍. 

5Kɛ̍ Mɛ̄lɛ̄ka̍ wa̍ wāŋ bānāā Chu̍ūwa̍ hɔ̄lte̍ŋ chōo̍, mi̍ chē bɛ̍ɛ̍ mi̍ pūa̍a̍ nda̍ a̍a̍ hu᷅ŋ 
le̍ wānāa̍ wa̍ wa̍llo̍ wa̍ kūūnāa̍ ni̍, kɛ̍ ā kūūna̍ lɛ̍ nda̍ le̍. Mi̍ wānāa̍ hi᷅ŋ ka̍ŋ le̍ nda̍ 
kūūnāa̍ wa̍ kɛ̄ɛ̄sīāā māā, mɛ̄ɛ̍ mā kūɛ̄ a̍ ko̍na̍a̍ nāa̍ Māsāa̍ Da̍līɔ̄ɔ̄ chu̍a̍, mbō mu̍li̍ 
nda̍ dīōm o̍ yāu̍ ni̍ŋ, ma̍lāŋ nda̍ a̍a̍ ku̍u̍nā Chu̍ūwa̍ wa̍llo̍. 

6Ndu̍yɛ̍, ko̍na̍ nda̍ kūɛ̄ nāa̍ Māsāa̍ Da̍līɔ̄ɔ̄ chu̍a̍ wo̍ ndu̍ cho̍ ho̍ō ni̍ āā, 

7“Māsāa̍ Da̍līɔ̄ɔ̄, vi̍o̍u̍ na̍a̍ chōo̍ kɛ̍ndi̍a̍a̍. 

8Ŋ̄ yēēma̍ nu̍m mā si̍na̍ māā, ŋ̄ kūɛ̄ o̍ būŋgɛ̄ī Chu̍dā ve̍ ni᷄ŋ, mi̍ ŋ̄ sāālu᷄ŋ wa᷅ŋnda̍ ā 
chō chīɛ̍i̍ Mɛ̄lɛ̄ka̍ bɛ̄ndōo̍ mīŋgīo̍o̍ tāŋgūllo̍ a̍ pōūtā bɛ̄ndūla̍ŋ, ndu̍yɛ̍ ma̍ wa̍ 
kpo᷄ŋnda̍ŋ hāndɔ̄ɔ̍ o̍ chīɛ̄īyo̍ a̍ pɛ̄ŋgɔ̍ŋ bɛ̍ndo᷄ŋ. Wānā o̍ wānā cho̍ wa̍llo̍ ō kālā ka̍lā, 
mi̍ chīīye̍ wā hēlɔ̄ɔ̍ chɔ̍ chɔ̍. 

9O̍ ko̍ŋ, mi̍ ŋ̄ nyūnā ka̍a̍so̍ŋa̍a̍ ndāa̍, le̍ wāna̍ ke̍ nda̍ kpāāyāa̍ le̍ chīɛ̍i̍ Mɛ̄lɛ̄ka̍a̍ 
mīŋgīo̍o̍ tāŋgūllo̍ wo̍. 

10Mi̍ ŋ̄ nyūnā nda̍ vɛ̄lɛ̄ le̍ dīōlā wānāā ndāā ba̍nāa̍ mī na̍a̍ ŋ̍ pōōnyīāl nu̍m nda̍ o̍ 
yāu̍ ni̍ŋ. 

11Ma̍ mūlī na̍a̍ dīōm māā, bu̍ɛ̍i̍yāa̍ Mɛ̄lɛ̄ka̍ nɔ̍ chōo̍ cho̍o̍ a̍ chi̍e̍ēŋndo̍ wa̍ na̍a̍ ŋ̄ 
cho̍ ni̍. Ŋ̄ chō chīɛ̍i̍ Mɛ̄lɛ̄ka̍a̍ mīŋgīo̍o̍ tāŋgūl, ō Māsā tɔ̍ɔ̍ bɛ̍ndōo̍ I̍sɔ̄lūɛ̄ī ō tāŋgūl 
mi̍ wɔ̄sīlā fāŋgā fa̍ŋgā lā hīāū ni᷅ŋ ndo̍. 

12Kɛ̍, fi̍nyāā nāā ma̍māa̍ tɛ̍ɛ̍mbu̍u̍ Mɛ̄lɛ̄ka̍ kɔ̄l ni̍, le̍la̍ŋ mi̍ Mɛ̄lɛ̄ka̍ chɛ̄l mi̍ Māsā 
Bɛ̍ndōo̍ Nābi̍u̍kānɛ̍ɛ̍sā tɛ̍ɛ̍mbūū chīɛ̍i̍ Mɛ̄lɛ̄ka̍a̍, ndu̍yɛ̍ mbo̍ bīī nda̍ mbo̍ kūā a̍ nda̍ 
o̍ bīyɔ̄ɔ̍ ni᷄ŋ Ba̍bi̍lɔ̄ŋ. Ndu̍yɛ̍, mbo̍ tɛ̄ɛ̄mbūū chīɛ̍i̍ Mɛ̄lɛ̄ka̍a̍. 

13Kɛ̍ o̍ ko̍ŋ ni̍ŋ kpo̍u̍, o̍ wɔ̄sī tāse̍ Sa̍a̍lɔ̄ɔ̄ si̍mnu᷄ŋ ma̍sā bɛ̍ndōo̍ Ba̍bi̍lɔ̄ŋ ndo̍, mi̍ 
ndu̍ Sa̍a̍lɔ̄ɔ̄ kɛ̍ wāŋnda̍ I̍sɔ̄lūɛ̄ī kpāāyāa̍ le̍ mā mīŋgi̍ chīɛ̍i̍ Mɛ̄lɛ̄ka̍ ho̍ō tāŋgūl. 

14Nyɛ̄m lāāndūŋ nda̍ tōōsi̍a̍a̍ a̍ ko̍o̍līi̍ye̍ wo̍ŋ, a̍ ŋ̄ nda̍ tōōsi̍a̍a̍ a̍ ka̍ni̍i̍ hu̍mbūe̍i̍ yo̍ŋ, 
ŋ̄ Māsā Bɛ̍ndōo̍ Nābi̍u̍kānɛ̍ɛ̍sā ndu̍ o̍o̍ chu̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m mbo̍ 
kūā a̍ mu̍ŋ o̍ chīɛ̄ī ndɔ̍ Mɛ̄lɛ̄ka̍a̍ ni᷄ŋ Ba̍bi̍lɔ̄ŋ ndo̍ŋ, mi̍ Māsāa̍ Sa̍a̍lɔ̄ɔ̄ kɔ̍ so̍lī mu̍ŋ 
mbo̍ kē Sīɛ̄sība̍a̍sā, wāna̍ o̍ hɛ̍li̍ le̍ mbō wa̍ māsa̍ ībūŋgāa̍ le̍ būŋgɛ̄ī Chu̍dā ve̍ wo̍. 

15Mbo̍ dīmūl Sīɛ̄sība̍a̍sā le̍ mbō kūɛ̄ a̍ mu̍ŋ o̍ fo̍ndāŋ chīɛ̍i̍ Mɛ̄lɛ̄ka̍a̍ Chūlu̍sɛ̄lɛ̄m, 
mbō mīŋgi̍ chīɛ̄ī kōŋ tāŋgūl o̍ fōōfo̍ ndɔ̄ pa̍a̍ndōo̍ chōo̍. 

16O̍ ko̍ŋ kɔ̍ɔ̍lī, mi̍ Sīɛ̄sība̍a̍sā hu᷅ŋ mbo̍ hu᷅ŋ ki̍lā chīyīī chīɛ̍i̍ Mɛ̄lɛ̄ka̍a̍ mi̍ wa̍llo̍ ō 
kāndu᷄ŋ. Ndu̍yɛ̍, chɔ̍ŋ a̍ te̍le̍ŋ ko̍ŋ, mbo̍ bīī a̍ te̍le̍ŋndo̍ ho̍ō, wa̍li̍ ka̍lāa̍ chō hīōūwɔ̄ɔ̍ 
lāchī a̍ tōsa᷄ŋndo̍. Kɛ̍ chīɛ̄ī kālāa̍ ō chūū wɔ̍ ta̍ŋgūl te̍. 

17Le̍la̍ŋ, yāndi̍i̍ Māsā Bɛ̍ndōo̍, tē ō chō hɛ̄na᷄ŋ nu̍m pɛ̍, mɛ̄ɛ̍ so̍li̍ wānā, mbō kɔ̍ to̍fā 
o̍ yāu̍la̍ lēlɛ̄ŋndā sɔ̄ɔ̍ŋ pa̍a̍ndo᷄ŋ ŋ̄ chō lēni᷄ŋ Ba̍bi̍lɔ̄ŋ nda̍ŋ. Le̍ sīnāa̍ tē Māsāa̍ Sa̍a̍lɔ̄ɔ̄ 
ndu̍ o̍o̍ ke̍ wāŋnda̍ I̍sɔ̄lūɛ̄ī kpāāyāa̍ lē kɛ̍ndɛ̍ī le̍ chīɛ̍i̍ Mɛ̄lɛ̄ka̍a̍ mīŋgīo̍o̍ tāŋgūllo̍ 
Chūlu̍sɛ̄lɛ̄m ni̍. Tē ke̍ŋ i̍ chu̍ū pɛ̍, a̍ chɔ̍m na̍a̍ nyɛ̄ ŋ̄ kɛ̄ɛ̄si̍a̍a̍ kpe̍e̍kpe̍i̍ a̍ sūɛ̍i̍ ka̍lɛ̄i̍ 
o̍kɔ̄ɔ̄ wo̍.” 

Ɛ̍si̍lūā 6 

Wāŋnda̍ sāālu̍ŋ māā Sa̍a̍lɔɔ̄ ̄ke̍ Chu̍ūwa̍ kpāāya̍ ni ̍
1O̍ ko̍ŋ, mɛ̄ɛ̍ Māsā Bɛ̍ndōo̍ Da̍līɔ̄ɔ̄ sɔ̍la̍ ko̍na̍a̍ a̍ di̍ ke̍ŋnu̍ŋ I̍sɔ̄lūɛ̍i̍ya̍ le̍ chīɛ̍i̍ 
Mɛ̄lɛ̄ka̍a̍ mīŋgīo̍o̍ tāŋgūllo̍ wo̍ o̍kɔ̄ɔ̄, ō kɛ̄si̍ lɛ᷅ŋ te̍. Mbo̍ kē wāŋnda̍ di̍o̍o̍ le̍ mā kɔ̍ 
ya̍a̍sīāā o̍ yāu̍la̍ lēlɛ̄ŋndā sɔ̄ɔ̍ŋ pa̍a̍ndo᷄ŋ ŋ̄ chō ŋ̄ kɛ̄sīāā lēni᷄ŋ Ba̍bi̍lɔ̄ŋ nda̍ŋ. Mi̍ 
wāŋnda̍ cha᷄ŋ ma̍ kɔ̍ nu̍u̍vīāā nūūvīa̍a̍ pīla̍. 

2Kɛ̍ o̍ mɛ̄ɛ̄lu̍la̍ŋ kpɔ̍ŋ, ma̍ sāālu᷄ŋ ya̍u̍ si̍mbūlāa̍ o̍ chi̍e̍e̍ bɛ̍ndōo̍ ni᷄ŋ Ɛ̄kībāta̍nā, o̍ 
būŋgɛ̄ī Mi̍dīāāve̍ ni᷄ŋ. O̍ wa̍ chi̍e̍e̍ le̍bo̍llo̍ le̍ būŋgɛ̄ī Mi̍dīāāve̍ wo̍. Mɛ̄ɛ̍ nda̍ kūmbi̍ 
yāu̍ si̍mbūlāa̍ ho̍ō, nyɛ̄ nda̍ sāālu̍ŋ le̍ni̍ŋ ndo̍ cho̍ ho̍ō ni̍ āā, 

3“Wɔ̄sī Sa̍a̍lɔ̄ɔ̄ si̍mnu᷄ŋ ma̍sāa̍ wo̍, mbo̍ kē I̍sɔ̄lūɛ̍i̍ya̍ kpāāyāa̍ le̍ mā mīŋgi̍ chīɛ̍i̍ 
Mɛ̄lɛ̄ka̍a̍ tāŋgūl Chūlu̍sɛ̄lɛ̄m. Ndu̍yɛ̍, ā nɔ̄ mā mi̍ŋgi̍ ndu̍ tāŋgūl o̍ be̍mbe̍ ndɔ̄ 
pa̍a̍ndōo̍ chōo̍, nāa̍ nda̍ a̍a̍ so̍lī sa̍lāla̍ŋ, ndu̍yɛ̍ mā lūām sa̍lāla̍ŋ o̍ Mɛ̄lɛ̄ka̍ lo̍ wa̍. Ā 
nɔ̄ le̍ ndu̍ tāŋgūllo̍ hēlɔ̄ɔ̍ nɛ̄īyo̍ be̍le̍ ŋɔ̍ma̍hīɔ̍ɔ̍lu̍, a̍ tōŋgɔ̄ɔ̍ nɛ̄īyo̍ be̍le̍ ŋɔ̍ma̍hīɔ̍ɔ̍lu̍. 

4Ā nɔ̄ le̍ chīīye̍ sīmīo̍o̍ a̍ pōūtā bɛ̄ndūla̍ŋ, o̍ ko̍ŋ kɔ̍ɔ̍lī a̍ yɔ̄mnde̍. Tē ā yāmbu̍ pɛ̍ 
po̍ūtā bɛ̄ndūla̍ŋ pūla᷄ŋ mā yāa̍, ā yāmbu̍ pɛ̄ŋgɛ̍i̍ yɔ̄mnde̍ ī kālā kālɛ̄i̍ ī pīlɛ̍. Ndu̍yɛ̍, 
bɔ̄nɔ̄ o̍ bɔ̄nɔ̍ cho̍ le̍ chīɛ̄īyo̍ ho̍ō tāŋgūllo̍, o̍ ka̍ni̍ŋ lēlɛ̄ŋndo̍ŋ ni᷄ŋ o̍ nɔ̍ le̍ fūlāa̍ ni̍. 

5O̍ ko̍ŋ kɔ̍ɔ̍lī, nyɛ̄m lāāndūŋ ŋ̄ko̍o̍līi̍yo̍ŋ, a̍ ŋ̄ ka̍ni̍ŋ hu̍mbūŋ Māsā Bɛ̍ndōo̍ 
Nābi̍u̍kānɛ̍ɛ̍sā ndu̍ o̍o̍ chu̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m, mbo̍ kūānu᷄ŋ a̍ mu̍ŋ 
Ba̍bi̍lɔ̄ŋ ndo̍ŋ, ā nɔ̄ le̍ mu̍ŋ mīŋgīo̍o̍ o̍ fo̍ndāŋndā ŋ̄ wa̍ pāāndū ŋ̄ kɛ̄sīāā 
Chūlu̍sɛ̄lɛ̄m o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ŋ.” 

Da̍līɔɔ̄ ̄yɔŋ̍gu̍ kpāāyāa̍ māā Chu̍ūwa̍ ā hīo̍u̍ la̍chi ̍a̍ tāŋgūllo̍ 
6Mɛ̄ɛ̍ Māsā Bɛ̍ndōo̍ Da̍līɔ̄ɔ̄ sa̍a̍lu̍ŋ ya̍u̍ māsāa̍ Sa̍a̍lɔ̄ɔ̄ yɔ̍ŋgu̍ sīndɛ̄ le̍ wāŋnda̍ 
I̍sɔ̄lūɛ̄ī kpāāyāa̍ kīo̍o̍, le̍ chīɛ̍i̍ Mɛ̄lɛ̄ka̍a̍ mīŋgīo̍o̍ tāŋgūllo̍ Chūlu̍sɛ̄lɛ̄m ndo̍, mbo̍ 
yɔ̄ŋgū yōōŋgōo̍ ho̍ō nāa̍ wāŋnda̍ ha̍ā chūā, nda̍ yɔ̍ŋūl ni̍ māā Tātɛ̍nāī, māsāa̍ le̍ 
būŋgɛ̄i̍ bā Pīo̍o̍ Yūfi̍lu̍a̍tīī bā pāa̍le̍ŋ lē dēl lo̍, a̍ Si̍ɛ̍tāā Bōsɛ̍nāī, a̍ wānāā ndūāā 
si̍lāa̍. Mbo̍ dīmūl nda̍ āā, “Lā fāŋa̍ŋ o̍ chīɛ̍i̍ Mɛ̄lɛ̄ka̍a̍ kōŋ ba̍ū. 

7Ndu̍yɛ̍ lā wo̍ū sōndō nyā o̍ sūɛ̍i̍ tāŋgūl kōŋ ni᷄ŋ te̍. Lā tōsa̍ mī māsa̍ Chu̍ūwa̍, a̍ 
wāŋ bɛ̄ndūāā Chu̍ūwa̍, mā mīŋgi̍ chīɛ̍i̍ Mɛ̄lɛ̄ka̍a̍ ho̍ō tāŋgūl o̍ fōōfo̍ ndɔ̄ pāāndōo̍ 
chōo̍. 

8O̍ ko̍ŋ kɔ̍ɔ̍lī, chɔ̍ŋ a̍ hāū, I̍ ye̍e̍ma̍ mī lā māla̍ Chu̍ūwa̍ wānāā ndāā ba̍nāa̍ chīɛ̄ī kōŋ 
tāŋgūl. Ndu̍yɛ̍, bɔ̄nɔ̄ o̍ bɔ̄nɔ̍ cho̍ nda̍ kūēē, lā nɔ̄ mī lā pāāwa̍ ndu̍ chɔ̍ chɔ̍, a̍ ka̍ni̍ŋ 
wāŋnda̍ māl pa̍a̍wāa̍ o̍ būŋgɛ̄ī nyɛ̄i̍ ni᷄ŋ ndo̍ŋ. 

9Ndu̍yɛ̍, lā pu̍ɛ̍ɛ̍nu᷄ŋ le̍ nyɛ̄ wānāā sōlīāā lāsa̍lāa̍ Chūlu̍sɛ̄lɛ̄m a̍ ye̍e̍mā le̍pa̍a̍ o̍ 
lēpāa̍ le̍ sa̍lāla̍ŋ sōlīo̍o̍ nāa̍ Mɛ̄lɛ̄ka̍ ho̍ō chōo̍ cho̍o̍ chu̍a̍ wo̍ yɔ̄ŋgōo̍ le̍. Lā ke̍ nda̍ 
nāūwāā tōōyīāā fɔ̍ŋndu̍a̍a̍, a̍ sāā ko̍ndu̍a̍a̍ fɔ̍ŋndu̍a̍a̍, o̍ ko̍ŋ kɔ̍ɔ̍lī, a̍ sāā fɔ̍ŋndu̍a̍a̍ 
le̍ sa̍lālā lūāmāā la̍ŋ. Lā ke̍ nda̍ wi̍tīi̍yo̍ŋ, a̍ hɛ᷄lle̍, a̍ mūɛ̄īmā kīle̍pīi̍ya̍ŋ, a̍ chūɛ̄īmā 
ɔ̄li̍fīi̍ya̍ŋ. 

10Le̍ hāli̍ kpe̍ŋ, mā yɔ̄ŋgu̍ sa̍lālā Mɛ̄lɛ̄ka̍ chōo̍ cho̍o̍ hīnī kɔ̍l ta̍ŋ, mā pīɛ̍i̍ Mɛ̄lɛ̄ka̍ le̍ 
ya̍ a̍ pūa̍a̍ nīa̍a̍. 

11O̍ ko̍ŋ kɔ̍ɔ̍lī, nya̍ ki̍nɛ̍i̍, wānā o̍ wānā kɛ̍ɛ̍ le̍ su̍ɛ̍i̍ ya̍ I̍ di̍mi̍ he̍ī ye̍ tōsāa̍ pɛ̍, ā chō 
pɛ̄ŋgɛ̍i̍ bɛ̍ndūe̍i̍ sōlī o̍ chīɛ̄ī ndɔ̄ɔ̍ mā sɛ̄ɛ̄mbi̍a̍a̍ ndi̍ kpēŋgēi̍ pīlɛ̍i̍, mā būlī ndu̍ a̍ 
ndi̍, mā pɛ̄l chīɛ̄ī ndɔ̄ɔ̍ wɔ̍ wɔ̍ mā sīīŋgu̍u̍ ndu̍ sa᷄l. 

12Māā Mɛ̍lɛ̄ka̍ o̍ to̍sa̍ mi̍ dīōlā ndɔ̄la̍ŋ lā wā o̍ chīɛ̄ī ko̍ŋ ndo̍, māsā o̍ māsā, ɔ̄ɔ̄ wānā 
o̍ wāna̍, o̍ ki̍ndi̍ pɛ̍ le̍ sāwa̍ ya̍ I̍ dɔ̍ū ho̍ō wo̍ sīŋgāfīlāa̍, kɛ̄lɛ̄ŋgāā ni᷅ŋ te̍ mbō pɛ̄l 
chīɛ̍i̍ Mɛ̄lɛ̄ka̍ ho̍ō Chūlu̍sɛ̄lɛ̄m pɛ̍, māā Mɛ̄lɛ̄ka̍ ō tūsi̍ nda̍ tōōlō fɔ̍. Ya̍ Da̍līɔ̄ɔ̄ dɔ̍ū 
sāwāa̍ ho̍ō ni̍, ndu̍yɛ̍, wānā o̍ wānā nɔ̍ mā chu̍a̍ ndu̍.” 

Ā ma᷄l chīɛi̍ ̍Mɛl̄ɛk̄a̍a̍ Mɛl̄ɛk̄a̍ o̍ bā 
13O̍ ko̍ŋ kɔ̍ɔ̍lī, mɛ̄ɛ̍ nda̍ tūēī nyɛ̄ Māsā Bɛ̍ndōo̍ Da̍līɔ̄ɔ̄ di̍mi̍ wo̍, Tātɛ̍nāī māsā 
ībūŋgāa̍ ni̍, a̍ Sīɛ̄tā Bōsɛ̍nāī, a̍ wānāā ndāā si̍lāa̍, ma̍ tōsā nyɛ̄ o̍ nyɛ̄ a̍ dīāllūŋ fūlāā, 
mɛ̄ɛ̍ mɛ̄ɛ̍ Māsāa̍ Da̍līɔ̄ɔ̄ o̍ di̍mu̍l nda̍. 

14O̍ ko̍ŋ, mi̍ Chu̍ūwa̍ wānāā ndāā ba̍nāa̍ hīāū lāchī a̍ chīɛ̍i̍ Mɛ̄lɛ̄ka̍a̍ tāŋgūllo̍ a̍ kɔ̄l 
kɛ̄ndɛ̄. Ndu̍yɛ̍ wānāa̍ su̍a̍ā le̍ Mɛ̄lɛ̄ka̍ wa̍, Ha̍kāī nda̍ Sɛ̄kāla̍yā po̍ I̍dɔ̄ɔ̄ wo̍, ā wa̍ 
nda̍ dɛ̄ɛ̄ni̍a̍a̍ a̍ dīo̍m Mɛ̄lɛ̄ka̍a̍ nda̍ dīmūllo̍. Ndu̍yɛ̍, ma̍ chīī tāŋgūllo̍ a̍ mɛ̄ɛ̍ Mɛ̄lɛ̄ka̍ 
I̍sɔ̄lūɛ̍i̍ya̍ ō dīmu̍l nda̍ yɛ̍, lātūlu̍ a̍ mɛ̄ɛ̍ Māsāa̍ Da̍līɔ̄ɔ̄, a̍ Sa̍a̍lɔ̄ɔ̄, a̍ Māsāa̍ Āŋtāsa̍a̍sī 
a̍ di̍mu̍l nda̍ yɛ̍. 

15Mi̍ tāŋgūllo̍ ō chūū o̍ pāa̍le̍ ya̍a̍ndɔ̄le̍ŋ chōo̍, o̍ pāŋgi̍i̍ A̍dāve̍ ni᷄ŋ, wɔ̄sī Māsāa̍ 
Da̍līɔ̄ɔ̄ o̍ chi̍ŋa̍ wɔ̄sīla̍ŋ lā ŋɔ᷄mpu᷅m o̍ lēmāsā wo̍. 

16O̍ ko̍ŋ mi̍ wāŋnda̍ I̍sɔ̄lūɛ̄ī, wānāā sōlīāā lāsa̍lāa̍ ni̍, a̍ Li̍va̍īya̍, a̍ wānā o̍ wāna̍ fu̍la̍ 
o̍ bīyɔ̄ɔ̍ ni᷄ŋ, nda̍ kpo̍u̍ ma̍ māl chīɛ̍i̍ Mɛ̄lɛ̄ka̍a̍ ho̍ō Mɛ̄lɛ̄ka̍ o̍ bā a̍ kɔ̄l kɛ̄ndɛ̄ bɛ̄ndōo̍. 

17Le̍ chīɛ̍i̍ Mɛ̄lɛ̄ka̍a̍ mālɔ̄ɔ̍ Mɛ̄lɛ̄ka̍ o̍ bā, mi̍ wāŋnda̍ yɔ̄ŋgū nāūwāā tōōyīa̍a̍ kɛ̄mɛ̄ 
(100), a̍ sāā ko̍ndu̍a̍a̍ kɛ̄mɔ̄ɔ̍ lē dīi̍ŋ (200), a̍ sāā fɔ̍ŋndu̍a̍a̍ kɛ̄mɔ̄ɔ̍ lē hīɔ̍ɔ̍lu̍ (400) 
le̍ sa̍lāla̍ŋ sōlīo̍o̍. O̍ ko̍ŋ kɔ̍ɔ̍lī, ma̍ yɔ̄ŋgū chūīŋnda̍ tɔ̍ a̍ ā ŋīɔ̍ɔ̍ŋ 12, le̍ sa̍lā yɔ̄ŋ 
wɔ̄ɔ̍ŋndo̍ sōlīo̍o̍ le̍ yu̍ŋgu̍la̍ tɔ̍ a̍ lā tīɔ̍ɔ̍ŋ nda̍ŋ I̍sɔ̄lūɛ̄ī, yu̍ŋgu̍ o̍ yu̍ŋgu̍ chūīŋndo̍ ō 
pīlɛ̍. 

18O̍ ko̍ŋ kɔ̍ɔ̍lī, wānāā sōlīāā lāsa̍lāa̍ ni̍, a̍ Li̍va̍īya̍, ma̍ kɛ̄sī nda̍ kpɛ̍ kpɛ̍ o̍ 
fo̍ndāŋnda̍ŋ le̍ wa̍lta̍ ndāla̍ŋ tōsāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m, mɛ̄ɛ̍ i̍ cho̍ ī 
pōōnyīāā o̍ yāu̍ Mūu̍sē wo̍ ni᷄ŋ yɛ̍. 

A̍ bɔŋ̄a᷅ŋ a̍ hīōūwɔɔ̄ ̄chōo̍ wo̍ o̍kɔɔ̄ ̄
19O̍ ko̍ŋ kɔ̍ɔ̍lī, mi̍ wānāa̍ fu̍la̍ o̍ bīyɔ̄ɔ̍ ni᷄ŋ nda̍ ā tōsā bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̄ 
chōo̍ wo̍ o̍kɔ̄ɔ̄ o̍ pāa̍le̍ tɔ̍ a̍ lē hīɔ̍ɔ̍lu̍le̍ŋ chōo̍, o̍ pāŋgi̍i̍ tāse̍i̍ ni᷄ŋ. 

20Te̍le̍ŋ pa̍ bɛ̍ɛ̍ mī pāa̍le̍ŋ nde᷅ŋ lē fūūlūū, mi̍ wānāā sōlīāā lāsa̍lāa̍, a̍ Li̍va̍īya̍ kpo̍u̍ 
a̍ di̍ndī nda̍ Mɛ̄lɛ̄ka̍ o̍ hɔ̄l. Ma̍ lō o̍ ko̍ŋ ma̍ dīī chɔ̄lūa̍a̍ le̍ bɔ̄ŋa᷄ŋ lōōna᷄ŋndo̍ a̍ 
hīōūwɔ̄ɔ̄ chōo̍ wo̍ o̍kɔ̄ɔ̄, le̍ wānā o̍ wāna̍ chɛ̍ŋ o̍ bīyɔ̄ɔ̍ ni᷄ŋ, a̍ le̍ wānāa̍ sōlīāā 
lāsa̍lāa̍, a̍ le̍ nda̍ pi̍la̍ vɛ̄lɛ̄. 

21Wānāa̍ de᷅ sa̍lāla̍ŋ nda᷄ŋ nda̍ wa̍ I̍sɔ̄lūɛ̍i̍ya̍ ni̍, a̍ fu̍la̍ o̍ bīyɔ̄ɔ̍ ni᷄ŋ nda̍, a̍ wāŋnda̍ ā 
pīli̍a̍a̍ kpo̍u̍, a̍ ma̍l ka̍ālā wānāa̍ si̍nā Mɛ̍lɛ̄ka̍ le̍ wa̍, hāli̍kpe̍ŋ mā sōōlu̍u̍ Mɛ̍lɛ̄ka̍ 
Ya̍a̍wɛ̄ɛ̄ wa̍, Mɛ̄lɛ̄ka̍ I̍sɔ̄lūɛ̍i̍ya̍. 

22Le̍ pālɛ̍i̍ ī ŋɔ᷄mmɛ̍ū, ā wa̍ o̍ bɔ̄ŋa᷅ŋ nda̍ dīā bēe̍dīi̍ nɔ̍ yi̍i̍sīi̍ le̍ni᷄ŋ te̍ wo̍ a̍ kɔ̄l kɛ̄ndɛ̄. 
Kāni̍ fu̍u̍le̍, māā Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ to̍sa̍ a̍ sa̍bū ni̍ mi̍ Māsāa̍ Āsi̍i̍līāā o̍ wa᷅ 
wāna̍ īkɛ̄ndɛ̄ nāa̍ nda̍ chūā, ndu̍yɛ̍ mbo̍ mālā nda̍ a̍ wa̍li̍ ta̍ŋgūlāā chīɛ̍i̍ Mɛ̄lɛ̄ka̍a̍, 
Mɛ̄lɛ̄ka̍ I̍sɔ̄lūɛ̍i̍ya̍. 

Ɛ̍si̍lūā 7 

Ɛ̍sil̍ūā ku̍ɛ ̄Chūlu̍sɛl̄ɛm̄ 
1O̍ ko̍ŋ kɔ̍ɔ̍lī, mɛ̄ɛ̍ wɔ̄sīlā fāŋgā lā hīōū, a̍ te̍le̍ŋ Āŋtāsa̍a̍sī ho̍ō Pa̍a̍sīāā o̍ wa̍ māsāa̍ 
wo̍, mi̍ Ɛ̍si̍lūā o̍ cha̍ŋ Ba̍bi̍lɔ̄ŋ mbo̍ kūā Chūlu̍sɛ̄lɛ̄m. Ɛ̍si̍lūā ka̍lāa̍ yɛ̄ pūlāle̍ o̍ fu̍la̍ 
chōo̍ le̍ŋ le̍ cho̍ le᷅ŋ ni̍, Ɛ̍si̍lūā fi̍nyā ndɔ̍ wa̍ Sɛ̄lu̍a̍i̍yā ni̍. Sɛ̄lu̍a̍i̍yā yɛ̍ fi̍nyā ndɔ̍ wa̍ 
Āsālu̍i̍yā ni̍. Āsālu̍i̍yā fi̍nyā ndɔ̍ wa̍ Hɛ̄līka̍yā ni̍. 

2Hɛ̄līka̍yā fi̍nyā ndɔ̍ wa̍ Si̍a̍lūm ni̍. Si̍a̍lūm fi̍nyā ndɔ̍ wa̍ Sa̍dɔ̍kī ni̍. Sa̍dɔ̍kī fi̍nyā ndɔ̍ 
wa̍ Āhi̍tu̍bī ni̍. 

3Āhi̍tu̍bī fi̍nyā ndɔ̍ wa̍ Āmālu̍i̍yā ni̍. Āmālu̍i̍yā fi̍nyā ndɔ̍ wa̍ Āsālu̍i̍yā ni̍. Āsālu̍i̍yā 
fi̍nyā ndɔ̍ wa̍ Mɛ̄lūāīyo̍tī ni̍. 

4Mɛ̄lūāīyo̍tī fi̍nyā ndɔ̍ wa̍ Sɛ̄lūāhi̍yā ni̍. Sɛ̄lūāhi̍yā fi̍nyā ndɔ̍ wa̍ Yu̍sī ni̍. Yu̍sī fi̍nyā 
ndɔ̍ wa̍ Bu̍kī ni̍. 

5Bu̍kī fi̍nyā ndɔ̍ wa̍ A̍bi̍sūā ni̍. Ābi̍sūā fi̍nyā wa̍ Fi̍ni̍ha̍a̍sī ni̍. Fi̍ni̍ha̍a̍sī fi̍nyā ndɔ̍ 
wa̍ Ɛ̄li̍a̍a̍sā ni̍. Ɛ̄li̍a̍a̍sā, fi̍nyā ndɔ̍ wa̍ E̍lɔ̄ŋ ni̍, o̍ wa̍ māsa̍ wānāa̍ sōlīāā lāsa̍lāa̍ wo̍. 

6Ndu̍yɛ̍, mi̍ Ɛ̍si̍lūā wo̍ ho̍ō cha᷄ŋ Ba̍bi̍lɔ̄ŋ mbo̍ hūŋ Chūlu̍sɛ̄lɛ̄m, a̍ te̍le̍ŋ Āŋtāsa̍a̍sī 
wa̍ māsā Pa̍a̍sīāā wo̍. Ɛ̍si̍lūā, wāna̍ ndu̍ o̍o̍ si̍nā a̍ sāwāla̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ ō ke̍ Mūu̍sē la̍ŋ o̍kɔ̄ɔ̄ wo̍ o̍ wa̍ ni̍. Ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndɔ̄ɔ̍, 
ō wa̍ ndu̍ kɔ̄ɔ̄lī. O̍ ko̍ŋ, mi̍ māsāa̍ kē Ɛ̍si̍lūā nyɛ̄ o̍ nyɛ̄ ndu̍ o̍o̍ ha̍u̍ bā le̍ ndu̍. 

7Mɛ̄ɛ̍ o̍ wa̍ kɔ̄la̍ŋ Chūlu̍sɛ̄lɛ̄m, mbo̍ hūŋ a̍ wānāā ka̍ ka̍ kɔ̍ɔ̍lī, wānāā sōlīāā lāsa̍lāa̍, 
a̍ Li̍va̍īya̍, a̍ wānāā sōlīāā ŋ̄chōndu̍a̍a̍ chīɛ̍i̍ Mɛ̄lɛ̄ka̍a̍, a̍ wānāa̍ māndā di̍ō chīɛ̍i̍ 
Mɛ̄lɛ̄ka̍a̍ wa̍, a̍ wānāa̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ wa̍. Ndu̍yɛ̍ wɔ̄sī Māsā Bɛ̍ndōo̍ 
Āŋtāsa̍a̍sī o̍ chi̍ŋa̍ wɔ̄sīla̍ŋ lā ŋɔ᷄mmɛ̍ū o̍ lēmāsā Pa̍a̍sīāā wo̍ sūɛ̍i̍ he̍ī ī yɔ̄nu̍ŋ ni̍. 

8-9Ma̍ māl Ba̍bi̍lɔ̄ŋ o̍ pāa̍le̍ tāse̍le̍ŋ chōo̍ o̍ pāŋgi̍i̍ tāse̍i̍ ni᷄ŋ. Mi̍ Mɛ̄lɛ̄ka̍ yōōlā nda̍, 
ma̍ fūūlūū Chūlu̍sɛ̄lɛ̄m o̍ pāa̍le̍ tāse̍le̍ŋ chōo̍ o̍ pāŋgi̍i̍ ŋūɛ̍ɛ̍nu̍e̍i̍ ni᷄ŋ. 

10Ndu̍yɛ̍, Ɛ̍si̍lūā ho̍ō ō wa᷄ ō yɔ̍ŋga᷄ŋ o̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ pɛ̄ɛ̄kōo̍ ni᷄ŋ, 
ndu̍yɛ̍ a̍ nyɛ̄ la̍ di̍mi̍ wo̍ tōsāa̍. Mbo̍ pɛ̄ɛ̄ku̍ wāŋnda̍ I̍sɔ̄lūɛ̄ī sāwāla̍ Mɛ̄lɛ̄ka̍la̍ŋ, a̍ 
sāwāla̍ yɔ̍ŋāāla̍ŋ. 

A̍ yāu̍ Āŋtāsa̍a̍sī o̍ ke̍ Ɛ̍sil̍ūā wo̍ o̍kɔɔ̄ ̄
11Wānā so̍līāā lāsa̍lāa̍ Ɛ̍si̍lūā wa̍ ni̍. Mbo̍ wa̍ vɛ̄lɛ̄ wāna̍ si̍nā sa̍wāla̍ Mɛ̄lɛ̄ka̍la̍ŋ, a̍ 
sɔ̄ɔ̍ŋ Mɛ̄lɛ̄ka̍ Ya̍a̍wɛ̄ɛ̄ di̍mūl wa᷅ŋnda̍ I̍sɔ̄lūɛ̄ī le̍ tōsāa̍ wo̍ŋ ndo̍. Mɛ̄ɛ̍ Ɛ̍si̍lūā chɛ̍ŋ le̍ 
kɔ̄la̍ŋ Chūlu̍sɛ̄lɛ̄m, mi̍ Māsāa̍ Āŋtāsa̍a̍sī po̍o̍nyīāā yāu̍wo̍ ho̍ō āā, 

12“Ya̍ Māsāa̍ Āŋtāsa̍a̍sī ho̍ō Pa̍a̍sīāā, Māsa̍ hi̍o̍ū Māsāa̍ kpo̍u̍ wo̍, ya̍ cho̍ yāu̍wo̍ 
ho̍ō pōōnyīa̍a̍ nāa̍ nūm Ɛ̍si̍lūā chu̍a̍ ni̍, wāna̍ so̍līāā lāsa̍lāa̍, mbo̍ wā vɛ̄lɛ̄ wāna̍ 
si̍nā sa̍wāla̍ Mɛ̄lɛ̄ka̍ ho̍ō chōo̍ cho̍o̍ wo̍ wo̍. 

13Māā wānā o̍ wāna̍ cho̍ I̍sɔ̄lūɛ̍i̍nɔ̍ mbo̍ wā īchāli̍ ba᷅ o̍ bā fe̍e̍ o̍ lɛ̄ŋndē nīle̍ŋ ni᷄ŋ, 
wānāa̍ sōlīāā lāsa̍lāa̍ ni̍, Li̍va̍īya̍ ni̍, wānā o̍ wāna̍ ye̍e̍ma̍ le̍ mī lā kūɛ̄ nya̍ ndu̍ 
Chūlu̍sɛ̄lɛ̄m pɛ̍, wānā ko̍ŋ nɔ̍ di̍o̍o̍ mī lā kūɛ̄ la̍tu̍lu̍. 

14Ya̍ ni̍, wānāā nīāā si̍lāā ŋɔ᷄mmɛ̍ūwa̍ ni̍, ŋ̄ chɛ᷄l le̍ mī lā kūɛ̄ Chūlu̍sɛ̄lɛ̄m a̍ Chu̍dā, 
mī lā kɔ̍ ya̍a̍sīāā fɛ̍sɛ̄ fɛ̍sɛ̄, tē wāŋnda̍ chō sāwāla̍ Mɛ̄lɛ̄ka̍la̍ŋ chūa̍a̍, la̍ cho̍ nu̍m lā 
kēna᷄ŋ ma̍ wā la̍ŋ hɔ̄lte̍ŋ nda̍ŋ. 

15Tē a̍ wa̍ kɔ̄la̍ŋ pɛ̍, ā kūɛ̄ a̍ ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ, ŋ̄ ya̍ ma̍sā bɛ̍ndōo̍, a̍ 
wānāā nīāā si̍lāa̍ ke̍ Mɛ̄lɛ̄ka̍ I̍sɔ̄lūɛ̍i̍ya̍ a̍ kɔ̄ltā nāāla̍ŋ kpo̍u̍ wo̍ŋ, Mɛ̄lɛ̄ka̍ chīɛ̄ī ndɔ̄ɔ̍ 
chō ho̍ō Chūlu̍sɛ̄lɛ̄m ndo̍. 

16O̍ ko̍ŋ kɔ̍ɔ̍lī, ā nɔ̄ mā kūā a̍ ka̍ni̍ŋ hu̍mbūŋ, a̍ ko̍o̍līi̍ŋ ŋ̄ chō sɔ̄lā bā o̍ bā fe̍e̍ Ba̍bi̍lɔ̄ŋ 
ndo̍ŋ, mā kūɛ̄ a̍ mu̍ŋ. Mā chu̍a̍ vɛ̄lɛ̄ kēlā wāŋnda̍ I̍sɔ̄lūɛ̄ī, a̍ kēlā wānāā sōlīāā 
lāsa̍lāa̍ a̍ yɔ̍ŋgu̍ a̍ kɔ̄ltā chɛ̄lāā la̍ŋ, le̍ chīɛ̍i̍ Mɛ̄lɛ̄ka̍ ndāa̍, o̍ cho̍ Chūlu̍sɛ̄lɛ̄m ndo̍. 

17So̍li̍ŋ kpe̍ku̍ a̍ nyɛ̄ sɔ̄lāā kōŋ nyɛ̄ kɛ̄ndɛ̄ kɛ̄ndɛ̍ī. Mā pēndū nāūwāā tōōyīa̍a̍, a̍ sāā 
ko̍ndu̍a̍a̍, a̍ sāā fɔ̍ŋndu̍a̍a̍, a̍ kōlo̍ tɔ̄lɔ̄ɔ̄ ku̍llo̍, a̍ mūɛ̄īmā kīle̍pīi̍ya̍ŋ, o̍ ko̍ŋ kɔ̍ɔ̍lī, mā 
so̍li̍ mu̍ŋ sa̍lāa̍ o̍ ma̍āŋ cho̍ o̍ chīɛ̍i̍ Mɛ̄lɛ̄ka̍a̍ Chūlu̍sɛ̄lɛ̄m ndo̍ chōo̍. 

18Ndu̍yɛ̍ ka̍ni̍ŋ hu̍mbo᷄ŋ, a̍ ko̍o̍līi̍ŋ cho̍ lō wo̍ŋ, nūm ni̍, wānāā nūmnda̍ ni̍, nyɛ̄ o̍ 
nyɛ̄ nya̍ hɛ̄nāŋ pɛ̍ le̍ tōsāa̍ a̍ mu̍ŋ, lā tōsa̍, mɛ̄ɛ̍ Mɛ̄lɛ̄ka̍ nyāa̍ ō hɛ̄na̍ŋ yɛ̍. 

19Nyɛ̄m lāāndu᷄ŋ cho̍ nu̍m ŋ̄ yɔ̄ŋga᷄ŋ le̍ kpe̍ku̍la̍ŋ o̍ chīɛ̍i̍ Mɛ̄lɛ̄ka̍ nyāa̍ ni᷄ŋ ndo̍ŋ, ā 
nɔ̄ mā kɔ̍ yɔ̍ŋgū mu̍ŋ nāa̍ Mɛ̄lɛ̄ka̍ chūā Chūlu̍sɛ̄lɛ̄m. 

20Ndu̍yɛ̍ tē a̍ ye̍e̍ma̍ nyɛ̄ o̍ nyɛ̄ chēle̍ŋ le̍ chīɛ̍i̍ Mɛ̄lɛ̄ka̍a̍ pɛ̍, ā nɔ̄lā mā sɔ̍la̍ ndu̍ o̍ 
ka̍ni̍ŋ lēmāsa᷄ŋ ni᷄ŋ. 

21Ndu̍yɛ̍ nya̍ cho̍ wānāa̍ cho̍ chīɛ̄īlā ŋ̄ka̍ni̍la̍ŋ bōlle̍ o̍ būŋgɛ̄i̍ bā Pīo̍o̍ Yūfi̍lu̍a̍tīī bā 
pāa̍le̍ŋ lē dēl lo̍ wa̍, I̍ cho̍ nyɛ̍ dīmūllo̍ māā nyɛ̄ o̍ nyɛ̄ Ɛ̍si̍lūā o̍ cho̍ wānā so̍līāā 
lāsa̍lāa̍, mbo̍ si̍nā vɛ̄lɛ̄ a̍ sāwāla̍ Mɛ̄lɛ̄ka̍ o̍ cho̍ chōo̍ cho̍o̍ wo̍ wo̍, ō nyu̍na̍ nya̍ le̍ 
ndu̍ pɛ̍, lā ke̍ ndu̍. Ndu̍yɛ̍ lā ke̍ ndu̍ a̍ dīāllūŋ fūlāā. 

22Ndu̍yɛ̍, lā wa̍ ndu̍ kīo̍o̍ pɛ̍, mɛ̄ɛ̍ le̍ ka̍ni̍ŋ hu̍mbo᷄ŋ pa᷅ŋnda̍ŋ wāa̍la̍ŋ lā ŋɔ᷄mmɛ̍ū, 
a̍ kɛ̄mɔ̄ɔ̍ lē ŋūɛ̍ɛ̍nu̍ (7,500), a̍ wi̍tīi̍yo̍ŋ bu̍sɛ̄la̍ŋ kɛ̄mɔ̄ɔ̍ lē ŋūɛ̍ɛ̍nu̍ (500), a̍ mūɛ̄īmā 
kīle̍pīi̍ya̍ŋ ka̍lɔ̄ŋnda̍ŋ kɛ̄mɔ̄ɔ̍ lē ŋūɛ̍ɛ̍nu̍, a̍ be̍le̍-ŋu̍ɛ̍ɛ̍nu̍ (550) a̍ chūɛ̄īmā ɔ̄li̍fīi̍ya̍ŋ 
ka̍lɔ̄ŋnda̍ŋ kɛ̄mɔ̄ɔ̍ lē ŋūɛ̍ɛ̍nu̍, a̍ be̍le̍-ŋu̍ɛ̍ɛ̍nu̍ (550), a̍ hɛ᷄lle̍ mɛ̄ɛ̍ kpɛ̍ o̍ yēēmā yɛ̍. 

23Ndu̍yɛ̍, lā nɔ̄ mī lā ma̍nda̍ŋ ā nyɛ̄ o̍ nyɛ̄ Mɛ̄lɛ̄ka̍ ho̍ō chōo̍ cho̍o̍ o̍ ye̍e̍ma̍ le̍ wa̍li̍ 
chīɛ̄ī ndɔ̄ɔ̍, yɔ̄ŋi̍ o̍ tu̍u̍lu̍ kɔ̍l a̍ ya̍, vɛ̄lɛ̄ a̍ māsāa̍ cho̍ hūnɔ̄ɔ̄ ya̍ kɔ̄ɔ̄lī wa̍. 

24Wānāā sōlīāā lāsa̍lāa̍ ni̍, a̍ Li̍va̍īya̍, a̍ wānāā ŋ̄chōndu̍a̍a̍, a̍ wānāa̍ ma̍ndā di̍ōlā 
chīɛ̍i̍ Mɛ̄lɛ̄ka̍a̍ wa̍, a̍ wānāa̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ wa̍, ndu̍yɛ̍, a̍ wānā o̍ wānā 
che̍le̍ŋ to̍sa̍ wa̍llo̍ o̍ chīɛ̍i̍ Mɛ̄lɛ̄ka̍a̍, wānā o̍ wānā o̍ nɔ̍ mbō bīī nda̍ pāāwā o̍ pāāwā 
o̍ bā le̍. 

25Ɛ̍si̍lūā, so̍li̍ kpe̍ko̍o̍ a̍ tāāsi̍ Mɛ̄lɛ̄ka̍ ke᷄ nu̍m ndo̍, mā hɛ̍li̍ wānāā bɛ̄ndūa̍a̍, a̍ 
chɔ̍ɔ̍chi̍a̍a̍, mā wa̍ wāŋnda̍ chīla̍ŋ o̍ būŋgɛ̄i̍ bā Pīo̍o̍ Yūfi̍lu̍a̍tīī bā pāa̍le̍ŋ lē dēl lo̍. 
Ndu̍yɛ̍, wānāā bɛ̄ndūa̍a̍ a̍ chɔ̍ɔ̍chi̍a̍a̍ ŋ̄ chō ha̍ā hɛ̄lī wa̍, ā nɔ̄ mā sīna̍ sāwāla̍ 
Mɛ̄lɛ̄ka̍ nu̍m ndo̍. Ndu̍yɛ̍ nūm Ɛ̍si̍lūā, ā nɔ̄ māā pɛ̄ɛ̄ku̍ wānāa̍ si̍nā sa̍wāla̍ Mɛ̄lɛ̄ka̍ 
la̍ŋ te̍ wa̍. 

26Tē wānā o̍ wānā kɛ̍ɛ̍ le̍ sāwa̍ Mɛ̄lɛ̄ka̍ nyāa̍, a̍ sāwa̍ Māsā Bɛ̍ndōo̍ chūa̍a̍ pɛ̍, wānā 
ko̍ŋ ā nɔ̄ le̍ ndu̍ nyɛ̄ pālāa̍ tūsīo̍o̍ chōo̍ chɔ̍ chɔ̍. Wānā wa̍ā le̍nde̍ tē ō sɔ̄la̍ pi̍ɔ̍mndo̍ 
le̍, ā wōu̍ ndu̍ o̍ chīɛ̄ī mānyūmndo̍ ni᷄ŋ. Tē ō cho̍ ko̍ŋ te̍, ā to̍ū ndu̍ mbō ma᷄l 
lɛ̄ŋnde̍ŋ, ɔ̄ɔ̄ ā pōōnda̍ ndu̍ nyɛ̄ o̍ nyɛ̄ o̍ nɔ̍ o̍ bā.” 

Ɛ̍sil̍ūā sa̍ŋga̍la̍ Mɛl̄ɛk̄a̍ 
27O̍ ko̍ŋ kɔ̍ɔ̍lī, mi̍ Ɛ̍si̍lūā sa̍ŋgālā Mɛ̄lɛ̄ka̍ Ya̍a̍wɛ̄ɛ̄ āā, “Sāŋgālāa̍ chō le̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ fi̍nyāā nāā ma̍māa̍. Ō tōsa̍ mi̍ māsāa̍ Ātāsɛ̍sɛ̄ ke᷅ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ o̍ cho̍ ho̍ō Chūlu̍sɛ̄lɛ̄m ndo̍ bɛ̄ɛ̄le̍ŋ. 

28Kɛ̄ndɛ̄i̍ Mɛ̄lɛ̄kɛ̍i̍ ī tōsa̍ mi̍ Māsāa̍, a̍ wānāā ndūāā si̍lāa̍, a̍ wānāā ndūāā wa̍li̍a̍a̍ 
kpāāyā bɛ̍ndūa̍a̍ ā chā ya̍ nyīnā. Mɛ̄lɛ̄ka̍ Ya̍a̍wɛ̄ɛ̄ ma̍la̍ ya̍, mi̍ lo᷅ o̍ ko̍ŋ mi̍ sɔ̍lā kɔ̄l 
sīmūlāa̍, mi̍ dɛ̍ɛ̍nīāā wāŋ bɛ̄ndūāā Chu̍ūwa̍ ā ka̍ ka̍, mi̍ ŋ̄ mīīŋgū na̍a̍ nda̍ā 
Chūlu̍sɛ̄lɛ̄m.” 

Ɛ̍si̍lūā 8 

A̍ wānāa̍ fu̍la̍ o̍ bīyɔɔ̄ ̍niŋ᷄ ma̍ mīīŋgū nda̍ Ɛ̍sil̍ūā wa̍ā wa̍ o̍kɔɔ̄ ̄
1Wānāa̍ fu̍la̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ ma̍ wā bōlīī lāyu̍ŋgu̍e̍i̍, mi̍ ŋ̄ mīīŋgū Chūlu̍sɛ̄lɛ̄m 
lātūlu̍ na̍a̍ nda̍ā, bōōndi̍i̍ Āŋtāsa̍a̍sī wa̍ māsā bɛ̍ndōo̍ ve̍ wa̍, nda̍ cho̍ ha̍ā ni̍. 

2-14Kɛ̍sīɔ̄m, fūlāa̍ o̍ yu̍ŋgu̍ Fi̍ni̍ha̍a̍sī wo̍ chōo̍, a̍ Da̍a̍ni̍ɛ̍ɛ̄, fūlāa̍ o̍ yu̍ŋgu̍ I̍ta̍māā wo̍ 
chōo̍, a̍ Hātūsi̍hī, po̍ Sīɛ̄kāni̍yā wo̍, fūlāa̍ o̍ yu̍ŋgu̍ Dēēvi̍o̍o̍ chōo̍, a̍ Sɛ̄kāla̍yā nda̍ 

pūa̍a̍ che᷅le̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍ (150), fūlāa̍ o̍ yu̍ŋgu̍ Pālo̍sī wo̍ chōo̍, nda̍ a̍a̍ nɔ̍ 
yāu̍ nda̍ yu̍ŋgo̍o̍ ō dīōlā ndāla̍ŋ lā wa̍ lā pōōnyīāā lēni᷄ŋ ndo̍, a̍ 

Ɛ̄līho̍nāī, po̍ Sɛ̄kāla̍yā wo̍, nda̍ pūa̍a̍ kɛ̄mɔ̄ɔ̍ lē dīi̍ŋ (200), fūlāa̍ o̍ yu̍ŋgu̍ Pāhāā 
Mo̍wa̍bī wo̍ chōo̍, a̍ Sīɛ̄kāna̍yā, po̍ Cha̍ha̍sīɛ̄ɛ̄ wo̍, nda̍ pūa̍a̍ kɛ̄mɔ̄ɔ̍ lē yāa̍ (300), 
fūlāa̍ o̍ yu̍ŋgu̍ Sa̍tū wo̍ chōo̍, a̍ 

Ɛ̍bɛ̍dī, po̍ Chōna̍ta᷅ŋndo̍, nda̍ pūa̍a̍ be̍le̍-ŋu̍ɛ̍ɛ̍nu̍ 50, fūlāa̍ o̍ yu̍ŋgu̍ Ādīŋndo̍ chōo̍, 
a̍ Chɛ̄si̍a̍yā, po̍ Ātāla̍yā wo̍, nda̍ pūa̍a̍ be̍le̍-ŋɔ̍mmɛ̍ū 70, fūlāa̍ o̍ yu̍ŋgu̍ Ɛ̍lāmndo̍ 
chōo̍, a̍ Sɛ̄bāda̍yā, po̍ Ma̍i̍kɛ̄l wo̍, nda̍ pūa̍a̍ be̍le̍-ŋɔ̍ma̍a̍ 80, fūlāa̍ o̍ yu̍ŋgu̍ Sīɛ̄fa̍tīāā 
wo̍ chōo̍, a̍ 

Ōbāda̍yā, po̍ Chɛ̍yīɛ̄ɛ̄ wo̍, nda̍ pūa̍a̍ kɛ̄mɔ̄ɔ̍ lē dīi̍ŋ a̍ tɔ̍, a̍ ā ŋɔ̄ma̍a̍ (218), fūlāa̍ o̍ 
yu̍ŋgu̍ Cho̍wa̍bī wo̍ chōo̍, a̍ Si̍ɛ̍lo̍mi̍tī, po̍ Chōsīfi̍yā wo̍, nda̍ pūa̍a̍ kɛ̄mɔ̄ɔ̍ lē pīlɛ̍ a̍ 
be̍le̍-ŋɔ̍mpu᷅m (160), fūlāa̍ o̍ yu̍ŋgu̍ Ba̍nī wo̍ chōo̍, a̍ Sɛ̄kāla̍yā, po̍ Be̍bāīyo̍, nda̍ 
pūa̍a̍ bi̍dīi̍ŋ a̍ ā ŋɔ̄ma̍a̍ 28, fūlāa̍ o̍ yu̍ŋgu̍ Be̍bāīyo̍ chōo̍, a̍ Chōha̍nāŋ, po̍ 
Hāki̍ka̍tāŋndo̍, nda̍ pūa̍a̍ kɛ̄mɛ̄ a̍ tɔ̍ (110), fūlāa̍ o̍ yu̍ŋgu̍ Āsīka̍a̍dī wo̍ chōo̍, a̍ 

Ɛ̄līfɛ̍lɛ̍tī nda̍ Chɛ̍wɛ̄ɛ̄, a̍ Sīɛ̄māyi̍yā, a̍ pūa̍a̍ be̍le̍-ŋɔ̍mpu᷅m 60, fūlāa̍ o̍ yu̍ŋgu̍ 
Ādōni̍kāmndo̍ chōo̍, nda̍ nda̍, nyɔ̄ɔ̍ vīōū fɛ̍lɛ̍ŋ kpɛ̍ɛ̍ ma̍lāŋ nda̍ mīīŋgū, a̍ Yūti̍hāī 
nda̍ Sa̍kɔ̄ɔ̄, nda̍ pūa̍a̍ be̍le̍-ŋɔ̍mmɛ̍ū 70 fūlāa̍ o̍ yu̍ŋgu̍ Bīki̍vāīyo̍ chōo̍. 

Ɛ̍sil̍ūā nu̍u̍via̍̍a̍ Liv̍a̍īya̍ le̍ chīɛī̄ Mɛl̄ɛk̄a̍a̍ 
15O̍ ko̍ŋ kɔ̍ɔ̍lī, mi̍ I̍ hu᷅ŋ a̍ wānā o̍ wānā na̍a̍ pi᷅lɛ̍, nāa̍ pīo̍o̍ chō hīōūwɔ̄ɔ̍ Āha̍wā 
chi̍e̍e̍ wa̍, mi̍ ŋ̄ kīla̍ dɔ̍ɔ̍ŋgɔ̍ɔ̍ lo̍ŋ le̍ pālɛ̍i̍ ī yāa̍. Mi̍ I̍ lō o̍ ko̍ŋ mi̍ tōfā o̍ fāŋgāa̍ ho̍ō 
tɛ̄ɛ̄ŋ, kɛ̍ Li̍va̍īnɔ̄ bɛ̍ɛ̍ I̍ sēēlu̍ŋ te̍, mɛ̄ɛ̍ wānāā yɔ̄ŋāa̍, a̍ wānāā sōlīāā lāsa̍lāa̍. 

16O̍ ko̍ŋ, mi̍ I̍ yo̍o̍ŋgū wāŋ bɛ̄ndūa̍a̍ ha̍ā. Nda̍ yɔ̍nūŋ ni̍ māā, Ɛ̄li̍a̍a̍sā, a̍ A̍lu̍i̍yā, a̍ 
Sīɛ̄ma̍yā, a̍ Ɛ̄līna̍tāŋ, a̍ Cha̍lu̍i̍bī, a̍ Ɛ̄līna̍tāŋ, a̍ Na̍tāŋ, a̍ Sɛ̄kāla̍yā, a̍ Mɛ̄sīhu̍lām. Mɛ̄ɛ̍ 
ke̍ŋ i̍ hi̍o̍u̍, mi̍ yo̍o̍ŋgū vɛ̄lɛ̄ pūa̍a̍ tāāsi̍a̍a̍ bɛ̄ndūāā ŋīɔ̍ɔ̍ŋnda̍ ha̍ā. Nda̍ yɔ̍nūŋ ni̍ māā 
Chōwa̍lu̍i̍bī nda̍ Ɛ̄līna̍tāŋ. 

17O̍ ko̍ŋ kɔ̍ɔ̍lī, mi̍ vi̍ām nda̍ nāa̍ I̍dɔ̄ɔ̄ chu̍a̍, wāna̍ wa̍ Kāsi̍fīāā chi̍e̍e̍ bōlle̍ŋ ndo̍. Mi̍ 
I̍ di̍mūl nda̍ le̍ mā dīmu̍l ndu̍ nda̍ wānāā ndūa̍a̍ to̍sā wa̍llo̍ o̍ chīɛ̄ī Mɛ̄lɛ̄ka̍a̍ ni᷄ŋ 
nda̍, mā yɔ̄ŋgu̍ na̍a̍ pūa̍a̍ le̍ wa̍llo̍ tōsāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ. 

18O̍ ko̍ŋ, mi̍ Mɛ̄lɛ̄ka̍ yōōlā na̍a̍, ma̍ yɔ̄ŋgū na̍a̍ wāna̍ sīna̍ wa̍llo̍ sīnā bɛ̄ndōo̍ wo̍ 
dīōla̍ŋ āā Sīɛ̄lūɛ̄bi̍yā. Li̍va̍īnɔ̍ɔ̍ lāŋu̍nɔ̄ɔ̍ ho̍ō ō wa̍ ni̍, fūlāa̍ o̍ yu̍ŋgu̍ Māhi̍lī wo̍ chōo̍. 
Mɛ̄ɛ̍ o̍ wa̍ hūnɔ̄ɔ̍, mbo̍ hūŋ a̍ pūa̍a̍ ndūāā vi̍a̍lāa̍ kɔ̄ɔ̄lī, lātu̍lu̍ a̍ wānāya᷅ŋ ndɔ̄ɔ̍ŋ, ā 
wa̍ tɔ̍ a̍ ā ŋɔ̄ma̍a̍ 18. 

19Ō fūla̍ o̍ ha̍ā kɔ̍ɔ̍lī, ma̍ yɔ̄ŋgu̍ na̍a̍ vɛ̄lɛ̄ Hāsīābi̍yīā nda̍ Chɛ̄si̍a̍yā, fūlāa̍ o̍ yu̍ŋgu̍ 
Mɛ̄lu̍a̍lī wo̍ chōo̍. Nda̍ bɛ̍ɛ̍ mɛ̄ɛ̍ nda̍ wa̍ hūnɔ̄ɔ̍, ma̍ hūŋ a̍ pūa̍a̍ ndāā vi̍a̍lāa̍, a̍ 
wānāya᷅ŋ nda᷄ŋ kɔ̄ɔ̄lī ŋ̄wāŋ bi̍dīi̍ŋ 20. 

20O̍ ko̍ŋ kɔ̍ɔ̍lī, mi̍ wānāa̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ ā hūŋ vɛ̄lɛ̄ kɛ̄mɔ̄ɔ̍ lē 
dīi̍ŋ a̍ bi̍dīi̍ŋ (220). Pūa̍a̍ ha̍ā yɛ̍ fi̍nyāā ndāā ma̍māa̍, Māsāa̍ Dēēve̍ nda̍ wānāā 



1049 

 

 
Kisi Bible Quick 

© 2013 Bible Society in Liberia. 
 

 
 

 

ndūa̍a̍ wa̍lla̍ hɛ̄li̍ nda̍ lɔ̍ɔ̍ ko̍ŋ ni̍, le̍ Li̍va̍īya̍ mālāa̍. Mɛ̄ɛ̍ nda̍ hɛ̄li̍ nda̍, ma̍ chūā nda̍ 
dīōla̍ŋ a̍ pīlɛ̍ŋ pi̍lɛ̍ŋnda̍ kpo̍u̍. 

Ɛ̍sil̍ūā sim̍ wāŋndā lāchī le̍ Mɛl̄ɛk̄a̍ pīɛī̄yo̍ a̍ su᷅mndo̍ bīyɔɔ̄ ̍
21O̍ ko̍ŋ kɔ̍ɔ̍lī, mɛ̄ɛ̍ na̍a̍ ŋ̄ wa̍ o̍ Pīo̍o̍ Āha̍wā kɔ̍ŋgɔ̍, mi̍ I̍ di̍mūl wāŋnda̍ I̍sɔ̄lūɛ̄ī le̍ 
Mɛ̄lɛ̄ka̍ pīɛ̄īyo̍ a̍ su᷅mndo̍ bīyɔ̄ɔ̍. O̍ ko̍ŋ, mī ŋ̄ tūsi̍ŋ ndu̍ Mɛ̍lɛ̄ka̍ o̍ lābɛ̄ŋgu̍ ni̍ŋ le̍ 
hāli̍kpe̍ŋ mbō hīŋ a̍ na̍a̍ Chūlu̍sɛ̄lɛ̄m yɛ̍lɛ̍kɛ̍lɛ̍ɛ̍, a̍ chūāūwāā nāa̍, ndu̍yɛ̍ a̍ nyɛ̄m 
nāa̍ŋ kpo̍u̍. 

22Si̍ɔ̍mbu̍la̍ŋ lā wa̍ ya̍ le̍ ma̍sāa̍ nyūnāa̍ le̍ mbō ke̍ na̍a̍ su̍a̍a̍, a̍ pūa̍a̍ sɔ̍ŋgā o̍ su̍a̍a̍ 
chōo̍ wa̍, le̍ na̍a̍ māndāa̍ ya̍a̍mɔ̍ɔ̍wa̍a̍ nāa̍ o̍ bā o̍ hūnɔ̄ɔ̍ ni᷄ŋ. Kāni̍ fu̍u̍le̍, ŋ̄ dīmu̍l 
ndu̍ ni᷅ŋ pāāndū māā Mɛ̄lɛ̄ka̍ nāa̍ ō nɔ̄lā mbō mānda̍ wānā o̍ wāna̍ dɔ̍ū tīīnda᷄ŋndo̍ 
o̍ ndu̍ ni̍ŋ. Kɛ̍ ndu̍yɛ̍ vɛ̍lɛ̄, ō tūūlū kɔ̍l a̍ wānā o̍ wāna̍ kɛ̍ɛ̍ ndu̍ dīōm pɛ̍. 

23O̍ ko̍ŋ kɔ̍ɔ̍lī, mi̍ ŋ̄ bīī su᷅mndo̍, mi̍ ŋ̄ pīɛ̄ī Mɛ̄lɛ̄ka̍ le̍ na̍a̍ māndāa̍ o̍ hūnɔ̄ɔ̄ nāa̍ ni᷄ŋ. 
Ndu̍yɛ̍, mbō mūlī pīɛ̄īlē nāāle̍ŋ. 

Kēla̍ŋ le̍ chīɛī̄ Mɛl̄ɛk̄a̍a̍ 
24O̍ ko̍ŋ kɔ̍ɔ̍lī, mi̍ hɛ̍lī bōlīī wānāā sōlīāā lāsa̍lāa̍ ŋ̄wāŋ tɔ̍ a̍ wānāā ŋīɔ̍ɔ̍ŋ, Sīɛ̄lu̍ɛ̍bīāā 
nda̍ Hāsīābi̍yā. Lātūlu̍ a̍ wānāya᷅ŋ ndāa̍ŋ, pūa̍a̍ ŋ̄wāŋ tɔ̍. 

25Ndu̍yɛ̍ kēlā māsā bɛ̍ndōo̍, a̍ wānāā ndūāā si̍lāa̍, a̍ wānāā ndūa̍a̍ wa̍lla̍, ndu̍yɛ̍ a̍ 
wāŋnda̍ I̍sɔ̄lūɛ̄ī a̍ yɔ̍ŋgu̍ le̍ kpe̍ku̍ chīɛ̍i̍ Mɛ̄lɛ̄ka̍a̍ la̍ŋ, mi̍ ha̍ndū la̍ŋ o̍ sēke̍lēi̍yo̍ chōo̍ 
le̍ lūsu̍l ndɔ̄ɔ̍ sīnāa̍. O̍ ko̍ŋ, mi̍ chu̍ā la̍ŋ mi̍ I̍ ke᷅ wānāā sōlīāā lāsa̍lāa̍. 

26-27Ndu̍yɛ̍ nyɛ̄m ya̍ I̍ ke᷅nda̍ mu᷅ŋ ndo̍ŋ, mu̍ŋ cho̍ mu᷅ŋ ni̍. Ka̍ni̍ŋ hu̍mbo᷄ŋ pa᷅ŋnda̍ŋ 
wāa̍la̍ŋ be̍le̍-ŋu̍ɛ̍ɛ̍nu̍, a̍ lā ŋɔ᷄mpu᷅m (56,000), nyɛ̄m nda̍ tōōsi̍a̍a̍ a̍ ka̍ni̍i̍ hu̍mbūe̍i̍ 
yo̍ŋ, ŋ̄ wā kɛ̄mɛ̄, lūsu̍l ndɔ̄ɔ̍ pa᷅ŋnda̍ŋ wāa̍la̍ŋ kɛ̄mɛ̄ a̍ be̍le̍-ŋu̍ɛ̍ɛ̍nu̍ (150), a̍ 
ko̍o̍līi̍yo̍ŋ, ŋ̄ wa̍ lūsu̍llo̍ pa᷅ŋnda̍ŋ wāa̍la̍ŋ lā ŋɔ᷄mmɛ̍ū, a̍ kɛ̄mɔ̄ɔ̍ lē ŋūɛ̍ɛ̍nu̍ (7,500), 
a̍ hɛ̄ŋgɛ̍i̍la̍ nda̍ tōōsi̍a̍a̍ a̍ ko̍o̍līi̍ye̍ la̍ŋ, bi̍dīi̍ŋ 20, lūsu̍l ndɔ̄ɔ̍, pa᷅ŋnda̍ŋ tɔ̍ a̍ lā 
ŋɔ᷄mmɛ̍ū 17 a̍ hɛ̄ŋgɛ̍i̍la̍ nda̍ tōōsi̍a̍a̍ a̍ Būlɔ᷄ŋsīi̍ kɛ̍ndɛ̄ kɛ̍ndɛ̄i̍ la̍ŋ lā tīɔ̍ɔ̍ŋ. Hɛ̄ŋgɛ̍i̍la̍ŋ 
nda᷅ŋ, ba̍ā ndɔ̄ɔ̍ a̍ ba̍ā īko̍o̍līi̍yo̍ nyɛ̄ pīlɛ̍ kpe̍ o̍ cho̍ ni̍. 

28O̍ ko̍ŋ kɔ̍ɔ̍lī, mi̍ ya̍ Ɛ̍si̍lūā su̍a̍ā nāa̍ wāŋnda̍ chūā, mi̍ di̍mūl nda̍ a̍a̍, “Mɛ̄ɛ̍ nya̍ chō 
ā yɔ̄ŋga᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍, Mɛ̄lɛ̄ka̍ fi̍nyāā nyāā ma̍māa̍ yɛ̍, le̍nde̍ ko̍ni̍ nyɛ̄m 
lāāndo᷄ŋ mu᷅ŋ ŋ̄ chō ŋ̄ yɔ̄ŋga᷄ŋ o̍ ndu̍ lo̍ ni̍. Ndu̍yɛ̍, a̍ ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ 
mu᷅ŋ, a̍ kɔ̄ltā chɛ̄lāāla̍ŋ wāŋnda̍ yɔ̄ŋgu̍ mu̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ ni̍. 

29Le̍la̍ŋ, lā chāa̍ mu̍ŋ bīyɔ̄ɔ̄ nyɛ̄ kɛ̄ndɛ̄ kɛ̍ndɛ̄, ŋ̄ yɔ̍nūŋ nyɛ̍ o̍ nyɛ̄ le̍ ha̍a̍a̍, mī fūūlu̍u̍ 
o̍ chīɛ̄ī Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m. Tē lā fūūlu̍u̍ pɛ̍, lā hāndu̍ mu̍ŋ o̍ sēke̍lēi̍yo̍ chōo̍, 
o̍ lu̍mūi̍ wānāa̍ sōlīāā lāsa̍lāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Ndu̍yɛ̍ māsāa̍ wānāā sōlīāā 
lāsa̍lāa̍ ni̍, a̍ Li̍va̍īya̍, a̍ bōlīī lāyu̍ŋgu̍e̍i̍ I̍sɔ̄lūɛ̍i̍, nda̍ o̍ hɔ̄l nya̍ tūu̍ mu̍ŋ ni̍. 

30O̍ ko̍ŋ kɔ̍ɔ̍lī, mɛ̄ɛ̍ nda̍ chīi̍ nyɔ̄ɔ̍ŋ mu᷅ŋ tūū kpo̍u̍, mi̍ wānāā sōlīāā lāsa̍lāa̍ a̍ 
Li̍va̍īya̍ ā bīī mu̍ŋ kpo̍u̍, ka̍ni̍ŋ hu̍mbo᷄ŋ ni̍, ko̍o̍līi̍yo̍ŋ ni̍, a̍ nyɛ̄m lāāndo᷄ŋ, le̍ kɔ̄la̍ŋ 
a̍ mu̍ŋ Chūlu̍sɛ̄lɛ̄m o̍ chīɛ̍i̍ Mɛ̄lɛ̄ka̍ nāa̍ ni᷄ŋ.” 

A̍ mīīŋgū wāŋnda̍ mīīŋgu̍ Chūlu̍sɛl̄ɛm̄ ndo̍ o̍kɔɔ̄ ̄

31O̍ ko̍ŋ kɔ̍ɔ̍lī, o̍ pāa̍le̍ tɔ̍ a̍ lēdīi̍ŋ ndɔ̄ le̍ŋ chōo̍, o̍ pāŋgi̍i̍ tāse̍i̍ ni᷄ŋ nāa̍ ŋ̄ ma᷄l o̍ Pīo̍o̍ 
Āha̍wā le̍ kɔ̄la̍ŋ Chūlu̍sɛ̄lɛ̄m ni̍. Ndu̍yɛ̍, ba̍ Mɛ̄lɛ̄ka̍ ō wa̍ na̍a̍ chōo̍, mbo̍ māndā na̍a̍ 
ya̍a̍mɔ̍ɔ̍wa̍ o̍ bā o̍ kɔ̄lā nāāla̍ŋ ni᷄ŋ. Wānā vi̍ŋnu̍ŋ yo̍ndō ni᷄ŋ na̍a̍ lāchī le̍ na̍a̍ dēlɔ̄ɔ̄ 
chōo̍ le̍. 

32Mbo̍ lō o̍ ko̍ŋ mi̍ ŋ̄ fūūlūū Chūlu̍sɛ̄lɛ̄m. Mɛ̄ɛ̍ na̍a̍ ŋ̄ fūūlu̍u̍, mi̍ ŋ̄ pɛ̄ŋgī le̍ pālɛ̍i̍ ī 
yāa̍. 

33O̍ ko̍ŋ kɔ̍ɔ̍lī, o̍ pāa̍le̍ hi̍ɔ̍ɔ̍lu̍le̍ŋ chōo̍, mi̍ ŋ̄ kūā o̍ chīɛ̍i̍ Mɛ̄lɛ̄ka̍a̍ ni᷄ŋ, mi̍ ŋ̄ kōmāl 
Mɛ̍lɛ̍mō wānā so̍līāā lāsa̍lāa̍, po̍ Yūla̍yā wo̍ nda̍ Ɛ̄li̍a̍a̍sā po̍ Fi̍ni̍ha̍a̍sī wo̍, lātūlu̍ a̍ 
Li̍va̍īya̍ ā ŋīɔ̍ɔ̍ŋ, nda̍ yɔ̍nūŋ ni̍ māā, Chōsa̍ba̍dī, po̍ Chɛ̍sūāā wo̍, nda̍ Nōwāda̍yāā, 
po̍ Bi̍nūī yo̍. Ndu̍yɛ̍ mɛ̄ɛ̍ na̍a̍ ŋ̄ kōma̍l nda̍, mi̍ ŋ̄ tūū ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ, a̍ 
nyɛ̄m lāāndo᷄ŋ ŋ̄ pīlɔ̍ŋ nda̍ o̍ hɔ̄l lo̍ŋ, mi̍ ŋ̄ kē nda̍. 

34Mɛ̄ɛ̍ na̍a̍ ŋ̄ chɔ᷄m nyɔ̄ɔ̍ŋ mu᷅ŋ, mi̍ ŋ̄ tūū mu̍ŋ o̍ sēke̍lēi̍yo̍ chōo̍, mi̍ ŋ̄ pōōnyīāā mu̍ŋ 
o̍ yāu̍ ni̍ŋ. 

35O̍ ko̍ŋ kɔ̍ɔ̍lī, wānāa̍ fu̍la̍ o̍ bīyɔ̄ɔ̍ ni᷄ŋ nda̍ ki̍nɛ̍i̍, ma̍ so̍lī sa̍lālā lūāmāā la̍ŋ nāa̍ 
Mɛ̄lɛ̄ka̍ I̍sɔ̄lūɛ̍i̍ya̍ chūā. Ma̍ lō o̍ ko̍ŋ ma̍ dīī nāūwāā tōōyīa̍a̍ tɔ̍ a̍ ā ŋīɔ̍ɔ̍ŋ, le̍ 
I̍sɔ̄lūɛ̍i̍ya̍, a̍ sāā ko̍ndu̍a̍a̍ be̍le̍-ŋɔ̍ma̍hīɔ̍ɔ̍lu̍ a̍ ā ŋɔ᷄mpu᷅m, a̍ sāā fɔ̍ŋndu̍a̍a̍ be̍le̍-
ŋɔ̍mmɛ̍ū a̍ ā ŋɔ᷄mmɛ̍ū. Ndu̍yɛ̍, ma̍ yɔ̄ŋgū vɛ̄lɛ̄ chūīŋnda̍ tɔ̍ a̍ ā ŋīɔ̍ɔ̍ŋ, le̍ sa̍la̍ fa̍ŋā 
yɔ᷅ŋ wɔ̄ɔ̍ŋndo̍ wo̍. 

36O̍ ko̍ŋ kɔ̍ɔ̍lī, ma̍ chūā yāu̍la̍ nda̍ chɛ᷄ŋ o̍ māsā bɛ̍ndōo̍ lo̍ la̍ŋ, ma̍ kē māsāa̍ 
ŋ̄būŋgāa̍, a̍ wānāā ndāa̍ wa̍lla̍ le̍ Būŋgɛ̄ī bā Pīo̍o̍ Yūfi̍lu̍a̍tīī bā pāa̍le̍ŋ lē dēl lo̍. O̍ 
ko̍ŋ, mi̍ wānāā wa̍lla̍ ha̍ā ā mālā I̍sɔ̄lūɛ̍i̍ya̍, ma̍ mālā vɛ̄lɛ̄ chīɛ̍i̍ Mɛ̄lɛ̄ka̍a̍. 

Ɛ̍si̍lūā 9 

Ɛ̍sil̍ūā tu̍e̍ī māā Chu̍ūwa̍ chō lāāndūa̍a̍ chūa̍a̍ wānāa̍ cho̍ ŋ̍chu̍ū le̍ wa̍ tɛɛ̄ŋ̄ 
1O̍ ko̍ŋ kɔ̍ɔ̍lī mɛ̄ɛ̍ te̍le̍ŋ ti᷅ŋ hīōū, mi̍ Chu̍ūwa̍ wānāā ndāā ba̍nāa̍ ā hūŋ nāa̍ ya̍ chu̍a̍. 
Mɛ̄ɛ̍ nda̍ hi᷄ŋ, Ma̍ dīmūl la̍ āā, “Wāŋnda̍ I̍sɔ̄lūɛ̄ī, ā ka̍ ka̍, a̍ wānāā sōlīāā lāsa̍lāa̍, a̍ 
Li̍va̍īya̍, ā cho̍ yɛ̍ yɛ̍ chɔ᷅m nda̍ pi̍la̍ tɛ̄ɛ̄ŋ, a̍ wānāā ka̍a̍la̍ che᷅le̍ŋāa̍ cho̍ na̍a̍ tɛ̄ɛ̄ŋ nda̍ 
le̍. Ā chō sɔ̄ɔ̍ŋ wɔ̍ɔ̍ŋ bɛ̄ndo᷄ŋ tōsāa̍ mɛ̄ɛ̍ wāŋnda̍ ha̍ā chō tōsāa̍ yɛ̍ ko̍ni̍. Nda̍ yɔ̍nūŋ 
ni̍ māā Ke̍nāna̍i̍tīi̍ya̍, a̍ Hi̍ta̍i̍tīi̍ya̍, a̍ Pɛ̍lu̍i̍sa̍i̍tīi̍ya̍, a̍ Chɛ̄bu̍sa̍i̍tīi̍ya̍, a̍ A̍mɔ̍lu̍a̍i̍tīi̍ya̍, 
a̍ Mo̍wa̍bi̍tīi̍ya̍, a̍ I̍chi̍pīāŋnda̍, a̍ A̍mɔ̍lu̍a̍i̍tīi̍ya̍. 

2I̍sɔ̄lūɛ̍i̍ya̍ ha̍ā ā bīī ma̍ chūā wāŋ lāāndūāā ka̍a̍la̍ chēle̍ŋnda̍ ha̍a̍ o̍ nɔ̄la̍ŋ ni᷄ŋ, 
ndu̍yɛ̍ ma̍ chɛ̄l ma̍ wā pūa̍a̍ ndāa̍ wāŋ lāāndūāā ka̍a̍la̍ che᷅le̍ŋnda̍ ha̍ā pūūlūllo̍. 
Wānāā wa̍lla̍, a̍ wāŋ bānāa̍, nda̍ fɛ̍lɛ̍ŋ a̍ wo̍u̍ bāla̍ŋ o̍ sɔ̄ɔ̍ŋ mu᷅ŋ tōsāa̍ ni᷄ŋ. Ā tōsa̍ 
ni᷅ŋ mi̍ wānāā dīāndāa̍ ā mūūli̍āŋ a̍ wānāa̍ cho̍ a̍ di̍a̍ndāā le̍ wa̍. O̍ ko̍ŋ mi̍ wānāā 
dīāndāa̍ ā sīmnu᷄ŋ wa̍nāā nɔ̄ɔ̄lɛ̍i̍. 

3O̍ ko̍ŋ kɔ̍ɔ̍lī mɛ̄ɛ̍ sūɛ̍i̍ he̍ī ī de᷄l la̍ o̍ lānī, mi̍ I̍ sɛ̍ɛ̍sīa̍ŋ nyɛ᷅la̍ŋ lēkɔ̄ɔ̍. O̍ ko̍ŋ, mi̍ I̍ 
pu̍u̍sīāā yīīŋnde̍ ya̍ o̍ lēbōl a̍ sīɛ̍i̍ye̍. Mi̍ I̍ cha᷅l lɛ̄ŋ wɔ̍yɔ̄ŋ a̍ kɔ̄l tāmbɛ̍i̍ wa̍ ya̍ wo̍. 

4I̍ lo̍ īchāli̍ lɛ᷅ŋ a̍ kɔ̄l tāmbɛ̍i̍yo̍ ha̍a̍a̍ mi̍ te̍le̍ŋ so̍līāā sa̍lā fīti̍līo̍o̍ ō fūūlūū. O̍ ko̍ŋ, mi̍ 
wāŋnda̍ hūŋ ma̍ hu᷄ŋ ba̍lū ya̍ si̍lɔ̍, mi̍ sīōōŋnde̍ bīī nda̍ a̍ dīōmndā Mɛ̄lɛ̄ka̍ 
I̍sɔ̄lūɛ̍i̍ya̍, ō di̍mi̍ a̍ yɔ̄ŋndā wɔ̄ɔ̍ŋ wānāa̍ fu̍la̍ o̍ bīyɔ̄ɔ̍ ni᷄ŋ ma̍ mīīŋgū wa̍, ā wa̍ tōsāa̍ 
la̍ŋ o̍ kɔ̄ɔ̄ la̍ŋ.” 

5A̍ te̍le̍ŋ ko̍ŋ, mi̍ cha̍ŋ i̍si̍si̍ a̍ mɔ̍nɛ̍i̍ bɛ̍ndūi̍ wa̍ ya̍ ve̍. Nyɛ̄lā nīla̍ sɛ̍ɛ̍si̍ɛ̍i̍la̍ŋ lā wa̍ 
wɔ̄ ya̍ lēkɔ̄ɔ̍, mi̍ I̍ ba᷅ŋ wūla̍ŋ le̍ Mɛ̄lɛ̄ka̍ pīɛ̄īyo̍. Mi̍ he̍e̍lu̍ bāla̍ŋ chōo̍ cho̍o̍ nāa̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍ chūā. 

6Mi̍ I̍ pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ nūu̍, si̍ɔ̍mbu̍la̍ŋ lā chō ya̍ bɔ̄ɔ̍ le̍ mī he̍e̍lu̍ hɔ̄lāā 
nīa̍a̍ nāa̍ nūm chu̍a̍. Kāni̍ fu̍u̍le̍, yɔ̄ŋndā nāāla̍ wɔ̍ɔ̍ŋnda̍ŋ lā he᷄l, mi̍ lā hīāū na̍a̍ 
bōlle̍, mi̍ lā fūūlūū o̍ ha̍la̍ di̍. 

7Chɔ̍ŋ a̍ te̍le̍ŋ fi̍nyāā nāā ma̍māa̍, mbo̍ fūūlūū a̍ pāa̍le̍ hāūle̍ŋ nde᷅ŋ, ŋ̄ chō o̍ yāālā 
le̍ yɔ̄ŋndā nāāla̍ wɔ̍ɔ̍ŋnda̍ŋ. Le̍ yɔ̄ŋndā nāāla̍ wɔ̍ɔ̍ŋnda̍ŋ, na̍a̍, a̍ māsāa̍ nāa̍, a̍ 
wānāā nāā so̍līāā lāsa̍lāa̍, na̍a̍ ŋ̄ chō o̍ mūɛ̍i̍ bɛ̄ŋgu̍ ni̍, mi̍ ŋ̄ wā o̍ bīyɔ̄ɔ̍ ni᷄ŋ. O̍ ko̍ŋ 
kɔ̍ɔ̍lī, ō cho̍ ko̍ nyɛ᷅m nāa̍ŋ nda̍ pōōndīa̍a̍ ma̍ kūānu᷄ŋ a̍ mu̍ŋ ndo̍ŋ te̍, kɛ̍ mi̍ ŋ̄ sɔ̄lā 
bɛ̄ɛ̄la̍ ta̍mbɛ̍i̍la̍ŋ, nu̍a̍ wɔ̍ ko̍ mɛ̄ɛ̍ i̍ cho̍ hāū nu̍a̍ā yɛ̍. 

8Kɛ̍ a̍ mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍, a̍ chɔ̍m na̍a̍ ni᷅ŋ kɛ̄ndɛ̄ī nu̍m ī bɛ̄ndūe̍i̍. A̍ to̍sa̍ 
mi̍ na̍a̍ pūmnda̍ ŋ̄ lō yōōmū, mi̍ ŋ̄ hu᷄ŋ cha᷅l o̍ fo̍nda᷄ŋ nūm dīāndāā ho̍ō, mi̍ ŋ̄ wā 
yɛ̍lɛ̍kɛ̍lɛ̍ɛ̍ nyɛ̄ o̍ nyɛ̄ yɔ̍nu̍ŋ na̍a̍ le̍. O̍o̍, a̍ nɛ̍ŋi̍ na̍a̍ kɔ̄l bɔ̄ɔ̍, a̍ to̍sa̍ mi̍ ŋ̄ sɔ̄lā yɔ̄njɔ̄lāa̍ 
te̍le̍ŋ na̍a̍ chō o̍ chɛ̄le̍ŋ ni᷄ŋ ndo̍. 

9Mi̍ chē bɛ̍ɛ̍ mi̍ ŋ̄ wā chīa̍a̍ ni̍, kɛ̍ a̍ kɛ̍ɛ̍ na̍a̍ o̍ chɛ̄le̍ŋ nde᷅ŋ ni᷄ŋ te̍. Ma̍ kāālā na̍a̍, 
ndu̍yɛ̍ ma̍ to̍sa̍ mi̍ māsāā bɛ̍ndūa̍a̍ Pa̍a̍sīāā a̍ chā na̍a̍ nyīnā ta̍u̍. Ndu̍yɛ̍ mi̍ māsāa̍ 
ha̍ā ā kē na̍a̍ yōōmūa̍ŋ mi̍ ŋ̄ mīŋgī chīɛ̍i̍ Mɛ̄lɛ̄ka̍ wa̍ ō tāmbɛ̍i̍yo̍ wo̍ tāŋgūl. Ndu̍yɛ̍ 
mi̍ māsāa̍ ha̍ā māndā na̍a̍, mi̍ ŋ̄ wā nyɛ̄ kɛ̄ndɛ̄ yɛ̍lɛ̍kɛ̍lɛ̍ɛ̍ Chu̍dā a̍ Chūlu̍sɛ̄lɛ̄m 
na̍nu᷄ŋ.” 

10“Kɛ̄ ndu̍yɛ̍ o̍ mu᷅ŋ ni᷄ŋ kpo̍u̍, Mɛ̄lɛ̄ka̍ nāa̍, mī yɛ̄ɛ̍nɛ̍ na̍a̍ ŋ̄ dīmi̍ yɛ̄ lɛ̄? To̍fa̍ wɔ̍, ŋ̄ 
bīī mi̍ ŋ̄ kɛ̄ɛ̄ nu̍m vɛ̄lɛ̄ dīōm, mi̍ ŋ̄ tɛ̄ɛ̄mbūū sāwāla̍ nu̍mnda̍ŋ, 

11sāwāla̍ŋ ŋ̄ ke̍ wānāa̍ su̍a̍ā le̍ Mɛ̄lɛ̄ka̍ wa̍, bu̍ɛ̍i̍yāā nūmnda̍ la̍ŋ. Ma̍ dīmūl na̍a̍ 
māā lɛ̄ŋndē nya̍ chō le᷅ŋ kɔ̄la̍ŋ chūa̍a̍ mī lē wa̍ nyɛ̄ nyā le̍ŋ, lē chō lē nɔ̄ɔ̄lɛ̍i̍ a̍ sɔ̄ɔ̍ŋ 
wɔ̍ɔ̍ŋ bɛ̄ndū wānāa̍ cho̍ o̍ lɛ̄ŋndē lēŋ ni᷄ŋ nda̍ ā chō tōsāa̍ wo̍. Ndu̍yɛ̍ vɛ̍lɛ̄ māā 
wāŋnda̍ ha̍ā, ā chō hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋ bɛ̄ndo᷄ŋ tōsāa̍ kɛ᷅. 

12Ma̍ lo̍ o̍ ko̍ŋ ma̍ sīlā na̍a̍ o̍ kālā ka̍lā, māā na̍a̍ ŋ̄ chɛ᷅l mī chūāūwāā nāā la̍a̍ndūa̍a̍ 
ā cha᷄l chu̍a̍u̍wāā ndāā pi̍a̍a̍ndūa̍a̍ o̍ bā o̍ nɔ̄ ni̍ŋ te̍, kɛ̄lɛ̄ŋgāā ni᷅ŋ te̍ mī chūāūwāā 
nāā pi̍a̍a̍ndūa̍a̍ ā chu̍a̍ chūāūwāā ndāā la̍a̍ndūa̍a̍ o̍ nɔ̄ɔ̍ ni᷄ŋ. Ma̍ dīmūl na̍a̍ māā 
kāa̍la̍ la̍ŋ ki̍nɛ̍i̍, ŋ̄ ma̍lā nda̍ o̍ nɛ̄ī o̍ nɛ̄ī ni̍ŋ mā sɔ̄la̍ nyɛ̄, kɛ̄lɛ̄ŋgāā mā kūi̍i̍ le̍. Le̍ hāli̍ 
kpe̍ŋ mī ŋ̄ wa̍ a̍ dīāllūŋ kālā, mī ŋ̄ tūēī lɛ̄ŋndē nāāle̍ŋ yēēlā, mī ŋ̄ me᷄l chūāūwāā 
nāa̍ le̍ fɛ̍ɛ̍ŋ a̍ fɛ̍ɛ̍ŋ. 

13Mi̍ chē bɛ̍ɛ̍ ma̍ tūsī na̍a̍ nyɛ̄ pālāa̍ chōo̍ le̍ yɔ̄ŋndā nāāla̍ wɔ̍ɔ̍ŋnda̍ŋ, a̍ 
bīōndɔ᷄ŋnda̍ nāāla̍ŋ ni̍, kɛ̍ ŋ̄ sīnā māā dɛ̍nɛ̍ pa̍lāā nūm Mɛ̄lɛ̄ka̍ tūsi̍ na̍a̍ chōo̍ wo̍, ō 

fūūlu̍u̍ a̍ yɔ̄ŋ wɔ̍ɔ̍ŋ na̍a̍ ŋ̄ tōsa̍ wo̍ le̍. Kɛ̍ a̍ ko̍ŋ fa̍ū, ma̍ tōsā mi̍ na̍a̍ pūmnda̍ lō 
yōōmū. 

14Vɛ̄ɛ̍nɛ̍ na̍a̍ ŋ̄ pɛ̄ɛ̄sā yɛ̄ sāwāla̍ nu̍mnda̍ŋ, mī ŋ̄ lo̍ o̍ ko̍ŋ mī ŋ̄ kēna᷅ŋ la̍a̍ndūa̍a̍ 
na̍na̍a̍ wānāā kɔ̄l vēsɛ̍i̍ya̍ ha̍ā? Tē ŋ̄ tōsa̍ ke̍ŋ pɛ̍, ā chō kɔ̄l tūūlu̍ a̍ na̍a̍, mā tɛ̍ɛ̍mbu̍u̍ 
na̍a̍ kpo̍u̍, wānā pi᷅lɛ̍ bɛ̍ɛ̍ ō lo᷅ yo̍o̍mū le̍. 

15Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, mi̍ chē bɛ̍ɛ̍ ma̍ wā wānā sa̍kpō o̍ sɔ̄ɔ̍ŋ tōsāa̍ 
ni᷄ŋ ni̍, kɛ̍ a̍ ko̍ŋ kpo̍u̍, ma̍ chɛ̄l mi̍ na̍a̍ pūmnda̍ mi̍ ŋ̄ lō yōōmū. Kɛ̍ ndu̍yɛ̍, yɔ̄ŋndā 
nāāla̍ wɔ̍ɔ̍ŋnda̍ŋ lā chīi̍ tōsā mi̍ si̍ɔ̍mbu̍la̍ŋ lā bīī na̍a̍ le̍ nu̍m sīsi̍la̍ŋ o̍ hɔ̄l.” 

Ɛ̍si̍lūā 10 

Kɛɛ̄s̄īa̍a̍ le̍ mī lāāndūa̍a̍ Kēna᷅ŋndo̍ ō mɛɛ̄l̄u̍ 
1Mɛ̄ɛ̍ Ɛ̍si̍lūā wa̍ Mɛ̄lɛ̄ka̍ pīɛ̄īyo̍ a̍ cha᷄ŋndo̍, a̍ yɔ̄ŋndā wɔ̄ɔ̍ŋnda̍ŋ chɔ̄ɔ̄mūūwo̍, mbō 
dēlī dēlī lɛ᷅ŋ o̍ chīɛ̍i̍ Mɛ̄lɛ̄ka̍a̍ hɔ̄lndɔ̄, mi̍ Chu̍ūwa̍ hūŋ fāŋgā bɛ̍ndōo̍, ma̍ hu᷄ŋ ba̍lū 
ndu̍ si̍lɔ̍, wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ ni̍, bɛ̄ndū ni̍, nda̍ kpo̍u̍ ma̍ chāŋ 
cha᷄ŋndo̍ pi̍la̍ nda̍ nda̍ā. 

2O̍ ko̍ŋ kɔ̍ɔ̍lī, mi̍ Sīɛ̄kāni̍yā, po̍ Chɛ̍hɛ̄ɛ̄ wo̍, fūlāa̍ o̍ yu̍ŋgu̍ Ɛ̍lāmndo̍ chōo̍, mbo̍ 
dīmūl Ɛ̍si̍lūā āā, “Ī chō tōnya̍ māā ŋ̄ cho̍ sa̍kpō nāa̍ Mɛ̄lɛ̄ka̍ chūā le̍. Ŋ̄ bīī mi̍ ŋ̄ chūā 
wāŋ lāāndūāā ka̍a̍la̍ chēle̍ŋāā cho̍ ha̍ā na̍a̍ tɛ̍ɛ̄ŋ nda̍ o̍ nɔ̄la̍ŋ ni᷄ŋ. Kɛ̍ a̍ ko̍ŋ kpo̍u̍, 
tīīnda᷄ŋndo̍ ō chō wɔ̄ le̍ I̍sɔ̄lūɛ̄ī. 

3Ŋ̄ chō kpe̍ma̍a̍ yīī a̍ Mɛ̄lɛ̄ka̍ nāa̍, māā ŋ̄ chō wāŋ lāāndūāā kāŋ tōūwɔ̄ɔ̄ a̍ 
chūāūwāā ndāa̍, mā kūɛ̄. Ŋ̄ chō nyɛ̄ ŋ̄ sīla̍ na̍a̍ wo̍ a̍ nyɛ̄ wānāa̍ ke᷅ sāwāla̍ Mɛ̄lɛ̄ka̍ 
la̍ŋ bɛ̄ɛ̄le̍ŋ nda̍ dīmu̍l na̍a̍ wo̍ tōsā. Nyɛ̄ sāwa̍ Mɛ̄lɛ̄ka̍a̍ di̍mu̍l na̍a̍ wo̍, ndu̍ na̍a̍ ŋ̄ 
chō tōsā ni̍. 

4Wa̍li̍ nu̍mndo̍ cho̍ ko̍ŋ ni̍ Ɛ̍si̍lūā, Ŋ̄ chō nu̍m kɔ̄ɔ̄lī, nɔ̍ kɔ᷅l sīmūlāa̍, nu̍m nɔ̍ ni̍ mā 
di̍mu̍l na̍a̍, le̍ mī ŋ̄ tōsa̍ nyɛ̍ cho̍ sa̍kpō wo̍.” 

5O̍ ko̍ŋ, mi̍ Ɛ̍si̍lūā cha̍ŋ i̍si̍si̍. Mbo̍ kīndīlā wānāā sōlīāā lāsa̍lāa̍ wānāā ndāā ba̍nāa̍, 
a̍ Li̍va̍īya̍, a̍ wāŋnda̍ kpo̍u̍, ma̍ mēna᷄ŋ māā ā chō nyɛ̄ Sīɛ̄kāni̍yā di̍mi̍ wo̍ tōsā. O̍ 
ko̍ŋ, nda̍ kpo̍u̍ ma̍ mēna᷄ŋ le̍ nyɛ̄ nda̍ chūa̍ ko̍ŋ kpe̍ma̍a̍ wo̍ tōsāa̍. 

6O̍ ko̍ŋ kɔ̍ɔ̍lī, mi̍ Ɛ̍si̍lūā o̍ fa̍ŋa᷄ŋ na̍a̍ o̍ wa̍ o̍ chīɛ̍i̍ Mɛ̄lɛ̄ka̍a̍ hɔ̄lndɔ̄ wa̍, mbo̍ kūā o̍ 
lu̍mūi̍ Chɛ̄hōha̍nāŋndo̍ ni᷄ŋ, po̍ Īlīa̍a̍si̍bī wo̍. Mbo̍ lɔ̄l lo̍ŋ pi̍i̍ nyu᷅mmā māŋ, ō di̍ nyɛ̍ 
dīāā le̍, ō ko᷄l ma̍mɛ̍ŋ te̍. Ō wa̍ wɔ̄ mɔ̍nɛ̍i̍ bīyɔ̄ɔ̍ le̍ yɔ̄ŋ wɔ̄ɔ̍ŋ wānāa̍ chɛ̍ŋ o̍ bīyɔ̄ɔ̍ 
ni᷄ŋ ma̍ mīīŋgū wa̍ ā tōsa̍ wo̍. 

7O̍ ko̍ŋ kɔ̍ɔ̍lī, ma̍ yɔ̄ŋgū yōōŋgōo̍ bā o̍ bā fe̍e̍ Chu̍dā a̍ Chūlu̍sɛ̄lɛ̄m, māā wāna̍ o̍ 
wāna̍ fu̍la̍ o̍ bīyɔ̄ɔ̍ ni̍ŋ mbo̍ mīīŋgū, ā nɔ̄ mā chūūŋgi̍āŋ Chūlu̍sɛ̄lɛ̄m. 

8Wānāa̍ yɔ̍ŋgu̍ yōōŋgōo̍ ho̍ō wa̍ nda̍ yɔ̍nūŋ ni̍ māā, wāŋ bɛ̄ndūa̍a̍ wa̍ wa̍llo̍ māsāa̍ 
o̍ bā bɛ̄ŋgu̍ wa̍, a̍ lāŋgba̍ā kālāā lēlɛ̄ŋnda̍. Ma̍ dīmī māā tē wānā o̍ wānā kɛ̍ɛ̍ le̍ 
kɔ̄la̍ŋ o̍ bɔ̄ŋa᷅ŋ kōŋ o̍ pālɛ̍i̍ ya̍a̍ bɛ̍ŋgu̍ pɛ̍, wānā ko̍ŋ ā pūu̍ ndu̍ nyɛ̄m ndɔ᷄ŋ kpo̍u̍ o̍ 
bā, o̍ ko̍ŋ kɔ̍ɔ̍lī, mā kɛ̍ɛ̍ ndu̍ o̍ ku̍ndā wānāa̍ chɛ̍ŋ o̍ bīyɔ̄ɔ̍ ni᷄ŋ ma̍ mīīŋgū wa̍ chōo̍. 

9O̍ pālɛ̍i̍ ya̍a̍ ve̍ he̍ī bɛ̄ŋgu̍, mi̍ pūa̍a̍ Chu̍dā a̍ ha̍ā Bɛ̍ŋnja̍mīŋ kpo̍u̍ a̍ chu̍u̍ŋgi̍āŋ 
Chūlu̍sɛ̄lɛ̄m. O̍ pāa̍le̍ bi̍dīi̍ŋ nde̍ŋ chōo̍, o̍ pāŋgi̍i̍ ŋɔ̍ma̍hīɔ̍ɔ̍lu̍e̍i̍ ni᷄ŋ, wāŋnda̍ kpo̍u̍ 
ma̍ chūūŋgi̍āŋ o̍ la̍u̍ wa̍ o̍ chīɛ̍i̍ Mɛ̄lɛ̄ka̍a̍ hɔ̄lndɔ̄ wo̍. Nda̍ kpo̍u̍, ā wa̍ nyīīyāa̍ kpa᷅ 
kpā bɛ̄ndū. Kāni̍ fu̍u̍le̍, sūɛ̍i̍ he̍ī ī ve̍ su̍ɛ̍i̍ lāmāmɔ̄ɔ̄ le̍. Ndu̍yɛ̍ vɛ̍lɛ̄, pīɔ̍ɔ̍ wa̍ nda̍ sīa̍a̍ 
chōo̍ kpe̍e̍kpe̍i̍. 

10O̍ ko̍ŋ kɔ̍ɔ̍lī, mi̍ Ɛ̍si̍lūā wāna̍ so̍līāā lāsa̍lāa̍ ō cha᷄ŋ i̍si̍si̍, mbo̍ sūāā nāa̍ nda̍ chūā, 
mbo̍ dīmī āā, “Lā tōsa̍ yɔ̄ŋ wɔ̄ɔ̍ŋndo̍ nāa̍ Mɛ̄lɛ̄ka̍ chūā. Lā bīī mi̍ lā chūā wāŋ 
lāāndūāā kāa̍la̍ chēle̍ŋnda̍ ha̍ā o̍ nɔ̄la̍ŋ ni᷄ŋ. Ndu̍yɛ̍, nyɛ̄ nya̍ tōsa̍ ho̍ō wo̍, lā tōsa̍ 
mi̍ yɔ̄ŋ wɔ̄ɔ̍ŋ I̍sɔ̄lūɛ̍i̍ya̍ ō chɔ̄ɔ̄lū kūī.” 

11Le̍la̍ŋ, lā chɔ̄ɔ̄mu̍u̍ yɔ᷅ŋndā nyāla̍ wɔ̍ɔ̍ŋnda̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍ā, Mɛ̄lɛ̄ka̍ 
fi̍nyāā nyāā ma̍māa̍, mī lā lo̍ o̍ ko̍ŋ mī lā tōsa̍ hɛ̄na᷄ŋ ndɔ̄ɔ̍. Lā kɛ̄ɛ̍ la̍a̍ndūāā kāa̍la̍ 
che᷅le̍ŋāā nya̍ chūa̍ ka̍ŋ nda̍, o̍ ko̍ŋ kɔ̍ɔ̍lī mī lā kēlu᷄ŋ wa̍nāā kāa̍la̍ che᷅le̍ŋāa̍ cho̍ ha̍ā 
o̍ lɛ̄ŋnde̍ŋ nde᷅ŋ ni᷄ŋ nda̍ kɔ̄ɔ̄lī. 

12Mɛ̄ɛ̍ wāŋnda̍ ku̍ndā bɛ̄ndōo̍ ho̍ō ā tūēī nyɛ̄ Ɛ̍si̍lūā di̍mi̍ wo̍, nda̍ kpo̍u̍ ma̍ dēŋī 
chōo̍ cho̍o̍. Ma̍ dīmī āā, “Tōnya̍ ŋ̄ dīmi̍ nī. Ŋ̄ nɔ̄ mī ŋ̄ tōsa̍ nyɛ̄ ŋ̄ dīmi̍ wo̍! 

13Kɛ̍ ŋ̄ chō bɔ̄ɔ̍ fa̍ŋgā bɛ̍ndōo̍ na̍nu᷄ŋ. Ndu̍yɛ̍, sīālte̍ŋ le̍ cho̍ le᷅ŋ ni̍. Ŋ̄ nɔ̍lā mī ŋ̄ si᷄m 
o̍ pīɔ̍ɔ̍ bɛ̄ŋgu̍ le̍. Ndu̍yɛ̍, o̍ cho̍ su̍ɛ̍i̍ wānā chi̍i̍ dīmī o̍ pāa̍le̍ pi᷅lɛ̍, ɔ̄ɔ̄ pālɛ̍i̍ ŋi̍i̍ŋ bɛ̄ŋgu̍ 
le̍. Ndu̍yɛ̍, na̍a̍ wānāā ka̍ ka̍ ŋ̄ bēndu᷄ŋ o̍ sūɛ̍i̍ he̍ī ni᷄ŋ, mi̍ ŋ̄ chūā wāŋ lāāndūāā 
che̍le̍ŋ nda̍ ha̍ā o̍ nɔ̄la̍ŋ ni᷄ŋ. 

14Le̍ he̍ī, ō bɛ̄ndā mī wānāā nāā ba̍nāa̍ ā lo̍ Chūlu̍sɛ̄lɛ̄m le̍ sɔ̄ɔ̍ŋ mu᷅ŋ tōōsīa̍a̍. 
Wānāa̍ nɔ̍ wāŋ lāāndūāā chēle̍ŋnda̍ o̍ lābā wa̍ ki̍nɛ̍i̍, mī nda̍ wa̍ hūnɔ̄ɔ̍ a̍ te̍le̍ŋnda̍ŋ 
le̍ sɔ̄ɔ̍ŋ mu᷅ŋ tōōsīa̍a̍. Wāna̍ wa᷅ ko̍ hu̍nɔ̄ɔ̍, ō hūŋ a̍ wāŋ bɛ̄ndūa̍a̍ kɔ̄ɔ̄lī, lātūlu̍ a̍ 
chɔ̍ɔ̍chi̍a̍a̍ cho̍ o̍ chi̍e̍e̍ ndɔ̄ɔ̍ ni᷄ŋ nda̍. A̍ chi̍ī ko̍, ā pīli̍a̍a̍ hūŋ vɛ̄lɛ̄. Ko̍ŋ cho̍ tōsā ni̍ 
mī tu̍mbe̍ ka̍lā ka̍lā Mɛ̄lɛ̄ka̍ dɔ̄ɔ̄nu᷄ŋ ho̍ō a̍ na̍a̍ wo̍ ō pɔ̄lu̍l. 

15Wānāā ŋīɔ̍ɔ̍ŋ ko̍ni̍ a̍ kɛ̍ɛ̍ tūūwo̍ ho̍ō ni̍. Wānāā kāŋ nda̍ yɔ̍nūŋ ni̍ māā Chōna̍ta᷅ŋ, 
po̍ A̍sa̍hɛ̄l wo̍, nda̍ Chāsɛ̍yāā, po̍ Ti̍ki̍vāā wo̍. Mi̍ Li̍va̍īya̍ ā ŋīɔ̍ɔ̍ŋ ā chɛ̄l nda̍ dīōm. 
Nda̍ yɔ̍nūŋ nī māā Mɛ̄sīhu̍lām nda̍ Sīābɛ̍tāī.” 

16O̍ ko̍ŋ kɔ̍ɔ̍lī, mi̍ wānāa̍ chɛ̍ŋ o̍ bīyɔ̄ɔ̍ ni᷄ŋ ma̍ mīīŋgu̍ wa̍ ā chɛ̄l tūūwo̍ ho̍ō. O̍ ko̍ŋ, 
mi̍ Ɛ̍si̍lūā, wāna̍ so̍līāā lāsa̍lāa̍ ō hɛ̄lī pūa̍a̍ wa̍ yu̍ŋgu̍la̍ ndāla̍ŋ bōlle̍ wa̍, mā si᷄m le̍ 
nda̍. Mbo̍ pōōnyīāā nda̍ dīōla̍ŋ a̍ yu̍ŋgu̍la̍ ndāla̍ŋ kpɛ̍ kpɛ̍. O̍ ko̍ŋ, ma̍ kāndū sɔ̄ɔ̍ŋ 
yāāsi̍a̍a̍ o̍ pāa̍le̍ tāse̍le̍ŋ chōo̍, o̍ pa̍ŋgi̍i̍ tɔ̍ ve̍ ni̍ŋ. 

17Ndu̍yɛ̍ ma̍ chīī kɔ̍ɔ̍sɔ̍ɔ̍ a̍ pūa̍a̍ chu̍a̍ wāŋ lāāndūāā ka̍a̍la̍ chēle̍ŋnda̍ o̍ nɔ̄la̍ŋ ni᷄ŋ 
nda̍, o̍ pāa̍le̍ tāse̍le̍ŋ chōo̍, o̍ pāŋgi̍i̍ tāse̍i̍ o̍ wɔ̄sīo̍o̍ pīlɔ̍ɔ̍ ni᷄ŋ. O̍ ko̍ŋ, ma̍ sīnā pūa̍a̍ 
chu̍a̍ wāŋ lāāndūāā ka̍a̍la̍ chēle̍ŋnda̍ o̍ nɔ̄la̍ŋ ni᷄ŋ nda̍ kpo̍u̍. 

A̍ pūa̍a̍ chu̍a̍ wāŋ lāāndūāā ka̍a̍la̍ che᷅le̍ŋnda̍ o̍ nɔl̄a̍ŋ niŋ᷄ nda̍ o̍kɔɔ̄ ̄
18Ndu̍yɛ̍, pūa̍a̍ chu̍a̍ wāŋ lāāndūāā ka̍a̍la̍ chēle̍ŋnda̍ o̍ nɔ̄la̍ŋ ni̍ŋ nda̍ a̍ cho̍ ha̍ā ni̍. 
Pūa̍a̍ fu̍la̍ o̍ pūlāle̍ wānāā sōlīāā lāsa̍lāa̍ chōo̍ wa̍ nda̍ cho̍ ha̍ā ni̍. O̍ yu̍ŋgu̍ 

Chɔ̄ɔ̍sūāā wo̍ chōo̍, po̍ Chɛ̄hōsa̍da̍kī wo̍, nda̍ pɔ̄mbūāā ndūa̍a̍, Māāsɛ̍yā nda̍ 
Ɛ̄li̍a̍a̍sā, a̍ Cha̍lu̍i̍bī, a̍ Kɛ̄dāla̍yā 

19Nda̍ ki̍nɛ̍i̍ ma̍ chūā būŋgɛ̄i̍ le̍ mā ma᷄l lāāndūāā ndāā che᷅le̍ŋāā kāŋ. O̍ ko̍ŋ kɔ̍ɔ̍lī, 
mi̍ wānā o̍ wānā yɔ̍ŋgū sāā ko̍ndo̍o̍ le̍ sa̍lā yɔ̄ŋ wɔ̄ɔ̍ŋndo̍ sōlīo̍o̍. 

20O̍ yu̍ŋgu̍ I̍māā wo̍ chōo̍, Hāna̍nī nda̍ Sɛ̄bāda̍yā. 

21O̍ yu̍ŋgu̍ Ha̍lūīmndo̍ chōo̍, Māāsɛ̍yā, nda̍ Īla̍a̍chā, a̍ Sīɛ̄māyi̍yā, a̍ Chɛ̍yɛ̄ɛ̄, a̍ 
Yūsa̍yā. 

22O̍ yu̍ŋgu̍ Pa̍si̍hɔ̄ɔ̄ wo̍ chōo̍, Ɛ̄li̍o̍nāī, a̍ Māāsɛ̍yā, a̍ I̍si̍mɛ̄ɛ̄l, a̍ Na̍ta̍a̍ni̍ɛ̄l, a̍ 
Chōsa̍ba̍dī, a̍ Ɛ̄la̍a̍sā. 

23O̍ yu̍ŋgu̍ Li̍va̍īya̍ chōo̍, Chōsa̍ba̍dī, a̍ Si̍mɛ̄ī, a̍ Kēla̍a̍yā (ō nda̍ vēēlū āā Ke̍li̍tā wo̍), 
a̍ Pɛ̄tāhi̍yāā, a̍ Chu̍dā, a̍ Ɛ̄li̍a̍a̍sā. 

24O̍ yu̍ŋgu̍ wānāā sōlīāā ŋ̄chōndu̍a̍a̍ chōo̍, Īlīa̍a̍si̍bī. O̍ ku̍ndā wānāā māndāā chīɛ̍i̍ 
Mɛ̄lɛ̄ka̍a̍ wa̍ chōo̍, Si̍a̍llūm, a̍ Tɛ̍lɛ̄m, a̍ Yu̍lī. 

25O̍ yu̍ŋgu̍la̍ I̍sɔ̄lūɛ̍i̍ya̍ ā pīli̍a̍a̍ chōo̍, pūa̍a̍ fu̍la̍ o̍ yu̍ŋgu̍la̍ŋ nda᷅ŋ chōo̍ wa̍ nda̍ cho̍ 
ha̍ā ni̍. O̍ yu̍ŋgu̍ Pālo̍sī wo̍ chōo̍, pūa̍a̍ ā ŋɔ᷄mmɛ̍ū. Pūa̍a̍ ka̍ŋ cho̍ ha̍ā ni̍. Lūāmi̍yā, 
a̍ Īsi̍yāā, a̍ Māchi̍chā, a̍ Mi̍cha̍mīŋ, a̍ Ɛ̄li̍a̍a̍sā, a̍ Māchi̍chā, a̍ Bɛ̄na̍yā. 

26O̍ yu̍ŋgu̍ Ɛ̍lāmndo̍ chōo̍, Mātāni̍yāā, a̍ Sɛ̄kāla̍yā, a̍ Chɛ̍yɛ̄ɛ̄, a̍ Ābi̍dī, a̍ Chɛ̄lūīmo̍tī, 
a̍ Īla̍a̍chā. 

27O̍ yu̍ŋgu̍ Sa̍tū wo̍ chōo̍, Ɛ̄li̍o̍nāī, a̍ Īlīa̍a̍si̍bī, a̍ Mātāni̍yāā, a̍ Chɛ̄lūīmo̍tī, a̍ Sa̍ba̍dī, 
a̍ Āsi̍sā. 

28O̍ yu̍ŋgu̍ Be̍bāīyo̍ chōo̍, Chɛ̄hōha̍nāŋ, a̍ Hānāni̍yā, a̍ Sa̍bāī, a̍ Āti̍lāī. 

29O̍ yu̍ŋgu̍ Ba̍nī wo̍ chōo̍, Mɛ̄sīhu̍lām, a̍ Mālu̍chī, a̍ Āda̍a̍yā, a̍ Cha̍si̍u̍bī, a̍ Si̍āl, a̍ 
Chɛ̄lūīmo̍tī. 

30O̍ yu̍ŋgu̍ Pa̍ha̍tī Mo̍wa̍bī wo̍ chōo̍, Ādi̍nā, a̍ Chɛ̍lāl, a̍ Bɛ̄na̍yā, a̍ Māāsɛ̍yā, a̍ 
Mātāni̍yāā, a̍ Bɛ̄sa̍lɛ̄, a̍ Bi̍nu̍ī, a̍ Mānāa̍sē. 

31O̍ yu̍ŋgu̍ Ha̍lūīmndo̍ chōo̍, Ɛ̄li̍a̍a̍sā, a̍ Īsi̍i̍chāā, a̍ Mālīki̍chā, a̍ Sīɛ̄māyi̍yā, a̍ Sīmīɔ̍ŋ, 

32a̍ Bɛ̍ŋnja̍mīŋ, a̍ Mālu̍chī, a̍ Sīɛ̄mālu̍i̍yā. 

33O̍ yu̍ŋgu̍ Ha̍sīūmdo̍ chōo̍, Mātāni̍yāā, a̍ Māta̍tāā, a̍ Sa̍ba̍dī, a̍ Ɛ̄līfɛ̍lɛ̍tī, a̍ 
Chɛ̄lu̍i̍māī, a̍ Mānāa̍sē, a̍ Si̍mɛ̄ī. 

34O̍ yu̍ŋgu̍ Ba̍nī wo̍ chōo̍, Ma̍a̍dāī, a̍ A̍mi̍lūām, a̍ U̍wɛ̄ɛ̄l, 

35a̍ Bɛ̄na̍yā, a̍ Bɛ̄dɛ̍ɛ̍yā, a̍ Chɛ̄lu̍hī, 

36a̍ Vāni̍yāā, a̍ Mɛ̄lūɛ̄mo̍tī, a̍ Īlīa̍a̍si̍bī, 

37a̍ Mātāni̍yāā, a̍ Mātāni̍yāā, a̍ Cha̍a̍sū. 

38O̍ yu̍ŋgu̍ Bi̍nūī chōo̍, Si̍mɛ̄ī, 

39a̍ Sɛ̄lɛ̄ma̍yā, a̍ Ne̍tāŋ, a̍ Āda̍a̍yā, 

40a̍ Māchīna̍dɛ̍bāī, a̍ Sīāsi̍a̍ī, a̍ Si̍a̍lūāī, 

41a̍ Āsa̍lūɛ̄ɛ̄, a̍ Sīɛ̄lɛ̄ma̍yā, a̍ Sīɛ̄mālu̍i̍yā, 

42a̍ Si̍a̍lūm, a̍ Āmālu̍i̍yā, a̍ Chōo̍sɛ̍. 

43O̍ yu̍ŋgu̍ Ni̍bɔ̄ wo̍ chōo̍, Chɛ̍yɛ̄ɛ̄, a̍ Mātīti̍yāā, a̍ Sa̍ba̍dī, a̍ Sɛ̍bi̍nā, a̍ Cha̍di̍dāī, a̍ 
Cho̍wɛ̄ɛ̄, a̍ Bɛ̄na̍yā. 

44Pūa̍a̍ ha̍ā kpo̍u̍, nda̍ nda̍ a̍a̍ chu̍a̍ wāŋ lāāndūāā ka̍a̍la̍ chēle̍ŋnda̍ o̍ nɔ̄la̍ŋ ni᷄ŋ ni̍. 
Ā pūm ma̍ vīālū bɛ̍ɛ̍ chūāūwa̍ nda̍ wāŋ lāāndūāā ka̍ŋ. Mi̍ pūa̍a̍ ha̍ā ā lō o̍ ko̍ŋ ma̍ 
kɛ̄ɛ̄ wāŋ lāāndūa̍a̍ ha̍ā, ma̍ tūāū nda̍ a̍ chūāūwāā nda̍a̍ ka̍ŋ kpo̍u̍. 

Nɛ̄hīma̍yā 

Nɛ̄hīma̍yā 1 

1-2Yāu̍wo̍ ho̍ō ō chō māchūāā a̍ ko̍na̍ Nɛ̄hīma̍yā, po̍ Hākāla̍yā wo̍ ō dɔ̄ɔ̄nu᷄ŋ ndo̍ 
o̍kɔ̄ɔ̄. 

A̍ mɛɛ̄ ̍Nɛh̄īma̍yā chɔm̍ būūla᷄ŋ ndɔɔ̄ ̍le̍ Chūlu̍sɛl̄ɛm̄ yɛ ̍o̍kɔɔ̄ ̄

Bōōndi̍i̍ nda̍ kūɛ̄ a̍ na̍a̍ o̍ bīyɔ̄ɔ̍ ni᷄ŋ nde̍, pāa̍le̍ pi᷅lɛ̍, ya̍ Nɛ̍hīma̍yā, I̍ wa̍ Su̍sā chi̍e̍e̍, 
o̍ wa̍ chi̍e̍e̍ le̍bo̍llo̍ le̍ būŋgɛ̄ī Pa̍a̍sīāāve̍ wo̍, mi̍ Ha̍na̍nī wānāyɛ̍ī nīī pu̍m nda̍ pūa̍a̍ 
ā ti᷄ŋ ā cha᷄ŋ Chu̍dā ma̍ hūŋ Su̍sā chi̍e̍e̍. Wɔ̄sī māsāa̍ Āŋtāsa̍a̍sī, o̍ wa̍ māsāa̍ le̍ 
lɛ̄ŋndē lēŋ ndo̍ ō chīŋā wɔ̄sīla̍ŋ bi̍di̍i̍ŋ o̍ lēmāsā wo̍, o̍ pāŋgi̍i̍ Ki̍si̍līve̍ ni᷄ŋ, o̍ wɔ̄sī 
kōŋ ni᷄ŋ, sūɛ̍i̍ he̍ī yɔ̄nu᷄ŋ ni̍. Mɛ̄ɛ̍ na̍a̍ ŋ̄ chīīki̍āŋ na̍a̍ nda̍ā, mi̍ lo᷅ o̍ ko̍ŋ mi̍ nyu̍nā nda̍ 
a̍ Chu̍ūwāa̍ lo̍ yōōmū ma̍ hīālu᷄ŋ ā kūe̍ a̍ nda̍ o̍ bīyɔ̄ɔ̍ ni᷄ŋ te̍ wa̍ o̍kɔ̄ɔ̄. Ndu̍yɛ̍ mi̍ 
nyu̍nā nda̍ vɛ̄lɛ̄ a̍ Chūlu̍sɛ̄lɛ̄m o̍kɔ̄ɔ̄. 

3Ma̍ dīmūl la̍ māā wānāa̍ hɛ̍lu᷄ŋ, ma̍ lō yōōmū ā kūe̍ a̍ nda̍ o̍ bīyɔ̄ɔ̍ ni᷄ŋ te̍, ndu̍yɛ̍ 
ma̍ mīīŋgū o̍ būŋgɛ̄ī Chu̍dāve̍ ni᷄ŋ nda̍, māā nyɛ̄ pālāa̍ chō nda̍ chōo̍ ta̍u̍ ta̍u̍, ndu̍yɛ̍ 
māā lɛ̄ŋīi̍ ba̍lu̍ nda̍ ve̍ ā chō nda̍ bɛ̄ɛ̄la̍ŋ tɛ̄ɛ̄mbūūwo̍ kpe̍e̍kpe̍i̍. O̍ ko̍ŋ kɔ̍ɔ̍lī, ma̍ 
dīmūl la̍ vɛ̄lɛ̄ māā sāāsāa̍ Chūlu̍sɛ̄lɛ̄m kāni̍ ya̍a̍mɔ̍ɔ̍wa̍ tɛ̄ɛ̄mbu̍u̍ ndu̍, ō chō wɔ̄ 
le̍nde̍ ndu̍yɛ̍ māā dīōlā sāāsā ko̍ŋ bɛ̍ɛ̍ lā chō wɔ̄ le̍nde̍ la̍ ŋu̍a̍lɛ̍i̍. 

4Mɛ̄ɛ̍ ya̍ I̍ tu̍e̍ī ko̍na̍ pūa̍a̍ ha̍ā ā dōōnu̍ŋ ya̍ wo̍, mi̍ cha᷅l lɛ̄ŋ wɔ̍yɔ̄ŋ mi̍ cha᷅ŋ. Le̍ pālɛ̍i̍ 
fa̍ŋgā, kɔ̄l nūu̍ wa̍ mɔ̍nɛ̍i̍ bīyɔ̄ɔ̍, mi̍ bi̍ī su᷅mndo̍. O̍ ko̍ŋ, mi̍ pi̍ɛ̍ī Mɛ̄lɛ̄ka̍ o̍ cho̍ o̍ 
fo̍ndāŋ ndɔ̄ɔ̍ chōo̍ cho̍o̍ wo̍. 

5Mi̍ di̍mī a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ cho̍ o̍ fo̍ndāŋ ndɔ̄ɔ̍ chōo̍ cho̍o̍ wo̍, ā chō 
ō bɛ̄ndū. Ndu̍yɛ̍, nūm wānā nɔ̍ ni̍, mā wo̍. Ā chō wāna̍ lo̍ o̍ lēdīōm. Ndu̍yɛ̍ kāālā ŋ̄ 
nɔ̄ le̍ wānāa̍ kɛ̍si̍ kpe̍ma̍ ŋ̄ yīi̍ a̍ nda̍ wo̍, o̍ ko̍ŋ kɔ̍ɔ̍lī, ma̍ kāālā nu̍m ndu̍yɛ̍ ma̍ tōsā 
nyɛ̄ ŋ̄ dīmūl nda̍ le̍ tōsāa̍ wo̍ wa̍, ō chō le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ a̍ fe̍ŋāŋ o̍ kpe̍ma̍ ko̍ŋ 
chōo̍ le̍. 

6Le̍la̍ŋ yāndi̍i̍ Mɛ̄lɛ̄ka̍, ya̍ŋ ni᷅la̍ŋ mā tūēī pīɛ̄īlē ya̍ bu̍ɛ̍ī nūmndo̍ chō īdīi̍ a̍ īchɔ̄l le̍ 
wānāā nūmnda̍ I̍sɔ̄lūɛ̄ī, bu̍ɛ̍i̍yāā nūm nda̍ le̍ŋ. Vi᷅ŋ ya̍ hɔ̄lāā nūmnda̍ le̍ Mɛ̄lɛ̄ka̍. I̍ 
cho̍ yɔ̄ŋ wɔ̄ɔ̍ŋ na̍a̍ wāŋnda̍ I̍sɔ̄lūɛ̄ī ŋ̄ tōsa̍ wo̍ chɔ̄ɔ̄mūūwo̍ nāa̍ nūm chu̍a̍. Ya̍ ni̍, 
fi̍nyāā nīāā ma̍māa̍ ni̍, ŋ̄ tōsa̍ yɔ̄ŋ wɔ̄ɔ̍ŋndo̍ a̍ nūm. 

7Ŋ̄ tōsa̍ dɛ̍nɛ̍ wɔ̍ɔ̍ŋ bɛ̄ndū a̍ nūm. Nyɛ̄ o̍ nyɛ̄ ŋ̄ dīmu̍l na̍a̍ le̍ tōsāa̍, ŋ̄ chɛ᷄l mī ŋ̄ tōsa̍ 
ndu̍ le̍. Sāwāla̍ ŋ̄ ke̍ bu̍ɛ̍ī nūmndo̍ Mūu̍sē le̍ na̍a̍ la̍ŋ ni̍, pɛ̄ɛ̄kūlā nūmnda̍ŋ ni̍, ŋ̄ 
tōsa̍ nyɛ᷅ la̍ di̍mi̍ wo̍ le̍. 

8Kɛ̍ ndu̍yɛ̍, yāndi̍i̍ Mɛ̄lɛ̄ka̍ lo̍o̍nu̍ŋ, a̍ nyɛ̄ ŋ̄ dīmu̍l bu̍ɛ̍ī nūmndo̍ Mūu̍sē wo̍ o̍kɔ̄ɔ̄. 
Ma̍ dīmī māā tē ŋ̄ sōli̍ nu̍m dīōm pɛ̍, ndu̍yɛ̍ mī ŋ̄ tōsa̍ nyɛ̄ ŋ̄ dīmu̍l na̍a̍ le̍ tōsāa̍ wo̍ 
le̍, māā ā chō na̍a̍ sɛ̄ŋī o̍ lɛ̄ŋnde̍ ni᷄ŋ o̍ chi̍e̍ēŋndo̍ chōo̍. 

9Kɛ̍ māā, tē ŋ̄ mīīŋgu̍ nu̍m o̍ ībūŋ pɛ̍, mī ŋ̄ tōsa̍ nyɛ̄ o̍ nyɛ̄ ŋ̄ dīmu̍l na̍a̍ le̍ tōsāa̍, 
māā ā yɔ᷄ŋ bɛ̍ɛ̍ mī ŋ̄ wa̍ o̍ chi̍e̍ēŋndo̍ mɛ̄ɛ̄lu̍la̍ŋ pɔ̍, sōlīo̍o̍ ŋ̄ sōlī na̍a̍ lo̍ŋ ni̍ mā hīŋ 
a̍ na̍a̍ o̍ fo̍ndāŋ ŋ̄ hɛ̄li̍ le̍ mī wānāā nūmnda̍ ā sōōlu̍u̍ nu̍m lo̍ŋ ndo̍.” 

10“Mɛ̄lɛ̄ka̍, bu̍ɛ̍i̍yāā nūmnda̍ wāŋnda̍ ha̍ā chō ni̍, ndu̍yɛ̍ wānāā nūmnda̍ kɛ̍sɛ̍ kɛ̍sɛ̍ 
nda̍ chō ni̍. Nu᷄m ba̍ŋa̍ wāŋnda̍ ha̍ā a̍ kpāāyā nu̍m bɛ̄ndōo̍, ndu̍yɛ̍ a̍ dīāllūŋ nūm 
ka̍la᷄ŋ ni̍. 

11Le̍la̍ŋ, yāndi̍i̍ Mɛ̄lɛ̄ka̍, ya̍ŋ ni᷅la̍ŋ mā tūēī pīɛ̄īlē ya̍ bu̍ɛ̍ī nūmndo̍, ndu̍yɛ̍ a̍ pīɛ̄īlē 
bu̍ɛ̍i̍yāā nūmnda̍, a̍ nɔ̍ sīōōŋīī nūmnde̍ ndu̍yɛ̍ ma̍ nɔ̄ bɛ̄ɛ̄le̍ŋ le̍ nūm nda̍. To̍sa̍ a̍ 
sa̍bū mī māsā bɛ̍ndōo̍ le̍ lɛ̄ŋnde̍ŋ nde᷅ŋ kpo̍u̍ mbō chē ya̍ nyīnā pāa̍le̍ hāūle̍ŋ nde᷅ŋ. 
Sūɛ̍i̍ ya̍ I̍ cho̍ lākɔ̄ ndu̍ nyūnā le̍ ndi̍ ve̍, yāndi̍i̍ to̍sa̍ mbō mūlu̍l la̍ dīōm kɛ̄ndɛ̄.” 

A̍ te̍le̍ŋ ko̍ŋ yɛ̄, ya̍ wa̍ wāna̍ ndu̍ o̍o̍ ta̍lāl ma̍sā bɛ̍ndōo̍ mūɛ̄īya̍ 

Nɛ̄hīma̍yā 2 

Nɛh̄īma̍yā mii̍ŋ̍gu̍ Chūlu̍sɛl̄ɛm̄ 
1Wɔ̄sī māsāa̍ Āŋtāsa̍a̍sī o̍ chi̍ŋa̍ wɔ̄sīla̍ŋ bi̍di̍i̍ŋ o̍ lēmāsā wo̍, pāa̍le̍ pi᷅lɛ̍ o̍ pāŋgi̍i̍ 
Ne̍sa᷅ŋnde̍ ni᷄ŋ, mi̍ wa᷅ māsāa̍ Āŋtāsa̍a̍sī mūɛ̄īya̍ŋ tālāllo̍ māā pāāndū. Hɔ̄lla̍ wa̍ ya̍ 
ā yīyāā a̍ kɔ̄l ya̍ i̍i̍ ta̍mbu̍ wo̍. Ndu̍yɛ̍, kāni̍ bɛ̍ɛ̍ ya̍ bi̍ī ndu̍ mūɛ̄īya̍ŋ tālāllo̍, ndu̍ o̍o̍ 
chi̍ wɔ̍ ya̍ hɔ̄lla̍ ā yīyāā le̍nde̍ le̍. 

2O̍ ko̍ŋ, mbo̍ nyūnā ya̍ āā, “Vɛ᷅ hāū hɔ᷅lla̍ yīīyo̍ nu̍a̍ā? A̍ cho̍ yɛ̍ a̍ nāā le̍. Īsɔ̄ɔ̍ kɛ̍ɛ̍ 
nu̍m yɔ̄nɔ᷄ŋ ma̍ tāmbū kɔ̄l te̍.” Mɛ̄ɛ̍ o̍ nyu̍na̍ ya̍ le̍nde̍, mi̍ sīōōŋnde̍ bīī ya̍. 

3Kɛ̍ mi̍ di̍mūl ndu̍ a̍a̍, “Vi̍o̍u̍ na̍a̍ chōo̍ kɛ̍ndi̍a̍a̍ fāllo̍. Ō cho̍ fu̍u̍le̍ ya̍ cho̍ kɔ̄l 
tāmbɛ̍i̍yo̍ le̍, chi̍e̍e̍ nāā bɛ̍ndōo̍, nāa̍ nda̍ chɔ̍ fi̍nyāā nīāā ma̍māa̍ wa̍, ō chō hāū 
pɔ᷅mndo̍. Sāāsāla̍ wa̍ chi̍e̍e̍ nāā ko̍ŋ lā bālāā la̍ŋ, dīōlā sāāsāla̍ la̍ŋ kpo̍u̍ lā chō hāū 
la̍ ŋu̍a̍lɛ̍i̍la̍ŋ.” 

4O̍ ko̍ŋ, mi̍ māsā bɛ̍ndōo̍ nyūnā ya̍ āā, “Mɛ̄ɛ̍ yɛ̄ɛ̍nɛ̍ ŋ̄ yēēma̍ yɛ̄ mī I̍ to̍sa̍l nu̍m?” O̍ 
ko̍ŋ, mi̍ pi̍ɛ̍ī Mɛ̄lɛ̄ka̍ cho̍ o̍ fo̍ndāŋ ndɔ̄ɔ̍ chōo̍ cho̍o̍ wo̍ a̍ ndi̍ o̍kɔ̄ɔ̄. 

5Mi̍ mu̍lī māsā bɛ̍ndōo̍ dīōm a̍a̍, “Fāllo̍, tē ō bɛ̄ndā pɛ̍ a̍ nūm, ndu̍yɛ̍ mā hīnī kɔ̄l a̍ 
ya̍ bu̍ɛ̍ī nūmndo̍, mɛ̄ɛ̍ yāndi̍i̍ ke̍ ya̍ fo̍ndāa̍ mī mi̍i̍ŋgu̍ Chu̍dā, mī kɔ̄ mi̍ŋgī chi̍e̍e̍ 
nāā bɛ̍ndōo̍ tāŋgūl, nāa̍ nda̍ chɔ̍ fi̍nyāā nīāā ma̍māa̍ wa̍.” 

6Māsā bɛ̍ndōo̍ wa̍ īchāli̍, mi̍ la̍a̍ ndɔ̄ wa᷅ ndu̍ īchāli̍ i̍kɛ̍i̍. Mi̍ māsā bɛ̍ndōo̍ nyūnā ya̍ 
āā, “Tē ā kūɛ̄ pɛ̍, vɛ̄ɛ̍nɛ̍ kpɛ̍ ŋ̄ chō yɛ̄ lākɔ̄ vīōūwɔ̄ɔ̄? Ndu̍yɛ̍ lɔ̍ɔ̍ kūɛ̍ɛ̍nɛ̍ ŋ̄ chō yɛ̄ 
mīīŋgū na̍nu᷄ŋ?” Mi̍ chɔ᷅m ndu̍ te̍le̍ŋ ya̍ cho̍ mīīŋgū wo̍. O̍ ko̍ŋ, mbo̍ chɛ̄l le̍ mī Ī 
ku̍ɛ̄. 

7O̍ ko̍ŋ kɔ̍ɔ̍lī, mi̍ di̍mūl ndu̍ vɛ̄lɛ̄ a̍a̍, “Tē ō bɛ̄nda̍ pɛ̍, mɛ̄ɛ̍ yāndi̍i̍ po̍o̍nyi̍a̍a̍ ya̍u̍la̍ŋ 
nāa̍ māsāa̍ ŋ̄būŋgāa̍ cho̍ o̍ Pīo̍o̍ Yūfi̍lu̍a̍tīī bā pāa̍le̍ŋ lē dēllo̍ wa̍ chūā, mā di̍mu̍l 
nda̍ māā, ā chɛ᷄l la̍ mī ke̍e̍ku̍ o̍ lɛ̄ŋndē ndāle̍ŋ ni᷄ŋ yɛ̍lɛ̍kɛ̍lɛ̍ɛ̍ mī I̍ ku̍ɛ̄ Chu̍dā. Mā ke̍ 
ya̍ yāu̍la̍ la̍ŋ mī ku̍ɛ̄ a̍ la̍ŋ o̍ bā. 

8Ndu̍yɛ̍, mā ke̍ ya̍ vɛ̄lɛ̄ yāu̍wo̍ le̍ A̍sa̍fī, wāna̍ cho̍ būndɛ̍ lēmāsāa̍ Chu̍dā māndāa̍ 
wo̍, le̍ mbō ke̍ ya̍ yɔ̄mīī tāŋgūlɛ̄i̍ ī ti᷄ŋ. Kāni̍, I̍ nɔ̍ mī I̍ kɔ̍ ta̍ŋgūl dīōlā sāāsa̍ nɔ̍ le̍ 
wāa̍ o̍ fo̍ndāŋ wāŋnda̍ chāl le̍ chi̍ɛ̍i̍ Mɛ̄lɛ̄ka̍a̍ māndāa̍ wo̍. Ndu̍yɛ̍, mī ta̍ŋgu̍l vɛ̄lɛ̄ 
sāāsa̍ ba̍lu̍ chi̍o̍o̍ wo̍, o̍ ko̍ŋ kɔ̍ɔ̍lī, a̍ nāa̍ ya̍ pi̍la̍ I̍ wa᷅ ni̍ŋ nda̍.” Ndu̍yɛ̍, Mɛ̄lɛ̄ka̍ nūu̍ 
wa̍ ya̍ kɔ̄ɔ̄lī. Nyɛ̄ o̍ nyɛ̄ ya̍ nyu̍na̍ māsā bɛ̄ndōo̍ le̍ ndu̍, mi̍ māsāa̍ chɛ̄l la̍ dīōm. 

9Mɛ̄ɛ̍ ya̍ I̍ si̍i̍lu̍ŋ kɔ᷅la̍ŋ, mi̍ māsā bɛ̄ndo̍o̍ ō kē ya̍ pūa̍a̍ chɔ̄ūwa̍ ā ti᷄ŋ, a̍ pūa̍a̍ 
chɔ̄ūwāa̍ ku̍ā o̍ su̍a̍a̍ chōo̍ wa̍ ā ti᷄ŋ le̍ ya̍ māndāa̍. Mɛ̄ɛ̍ ya̍ I̍ fu̍u̍lu̍u̍ o̍ Pīo̍o̍ Yūfi̍lu̍a̍tīī 
bā pāa̍le̍ŋ lē dēllo̍, mi̍ yɔ̍ŋgū māsāa̍ ŋ̄būŋgāa̍ wa̍ o̍ fo̍ndāŋ kōŋ nda̍ yāu̍la̍ māsā 
bɛ̍ndōo̍ ō ke᷄ ya̍ le̍ nda̍ la̍ŋ, le̍ mā chɛ᷄l la̍ mī I̍ hi̍o̍ū. 

10Kɛ̍ mɛ̄ɛ̍ Sāŋba̍lā, wānā wa̍ā Bɛ̄tī Ho̍lɔ̄ŋ chi̍e̍e̍, a̍ Tōba̍a̍yā wānā bɛ̍ndōo̍ ō pīlɛ̍ o̍ 
būŋgɛ̄ī A̍mɔ̄ŋnde̍ ni᷄ŋ a̍ tu̍e̍ī māā wāŋndo̍ hīŋ le̍ I̍sɔ̄lūɛ̍i̍ya̍ mālāa̍, ma̍ tāmbū kɔ̄l ta̍u̍ 
ta̍u̍ a̍ sūɛ̍i̍ he̍ī o̍kɔ̄ɔ̄. 

11O̍ ko̍ŋ kɔ̍ɔ̍lī, mi̍ I̍ fu̍u̍lūū Chūlu̍sɛ̄lɛ̄m. Mɛ̄ɛ̍ ya̍ fu̍u̍lu̍u̍, I̍ chi̍i̍ pālɛ̍i̍ ī ŋīi̍ŋ, o̍ ya̍a̍ ndɔ̄ɔ̍, 

12īchɔ̄llo̍, mi̍ I̍ chu̍ā pūa̍a̍ ā ti᷄ŋ mi̍ ŋ̄ fūlā le̍ mī I̍ ba̍lu̍ Chūlu̍sɛ̄lɛ̄m mī I̍ mɛ̍ɛ̍ndi̍a̍ŋ 
ndu̍. Ndu̍yɛ̍ a̍ te̍le̍ŋ ko̍ŋ kpo̍u̍ ya̍ i̍i̍ di̍mu̍l lɔ̍ wānā o̍ wānā nyɛ̄ Mɛ̄lɛ̄ka̍ ndu̍ o̍o̍ dɔ̍ū 
ya̍ o̍ kɔ̄l le̍ tōsāa̍ a̍ Chūlu̍sɛ̄lɛ̄m ndo̍ le̍. Ndu̍yɛ̍ fūlā na̍a̍ ŋ̄ fūla̍ īchɔ̄l ko̍ŋ le̍ 
Chūlu̍sɛ̄lɛ̄m mɛ̄ɛ̄nda᷄ŋndo̍ wo̍, ŋ̄ ku̍e̍ a̍ chɔ̄lū o̍ chɔ̄lū chēle̍ŋ te̍ mɛ̄ɛ̍ sōfɛ̍lɛ̍ ya̍ wa̍ 
kɔ̄la̍ŋ lēchōo̍ wo̍. 

13O̍ ko̍ŋ kɔ̍ɔ̍lī, mi̍ ŋ̄ mālnu᷄ŋ i̍chɔ̍l kōŋ mi̍ ŋ̄ kēēkū a̍ dīō sāāsā kpōlōŋ kpo̍lo̍ŋndo̍ 
bā pāa̍le̍ŋ lē dēllo̍. Mi̍ ŋ̄ tūūsū bā tōūwo̍, mi̍ ŋ̄ hīāū fo̍ndāŋ māmɛ̄ŋ nda̍ vēēlū āā, 
mɛ̄ŋmā tāmba̍lāka̍a̍ wo̍. Mi̍ ŋ̄ hūŋ o̍ dīō sāāsā sa᷄llo̍. I̍ wa̍ kɔ̄la̍ŋ, mi̍ I̍ mɛ̍ɛ̍ndīa̍ŋ 
sa̍āsa̍ wa̍ chi̍o̍o̍ ō bālāā mi̍ ya̍a̍mɔ̍ɔ̍wa̍ pēsī pēsī ndu̍ wo̍, o̍ ko̍ŋ kɔ̍ɔ̍lī, a̍ dīōlā sāāsā 
ko̍ŋ lā ya̍a̍mɔ̍ɔ̍wa̍ ā lōm nda̍ŋ. 

14O̍ ko̍ŋ kɔ̍ɔ̍lī, mi̍ I̍ hi̍a̍ū lāchī a̍ kɔ̄la̍ŋ, mi̍ I̍ ke̍e̍kū a̍ dīō sāāsa̍ Māmɛ̄ŋndo̍ bā chi̍o̍o̍, 
ndu̍yɛ̍ a̍ dīō sāāsa̍ So̍o̍ŋ māmɛ᷄ŋ māsā bɛ̍ndōo̍ ndu̍ o̍o̍ pu̍lūŋ ndo̍. Kɛ̍ nɛ̄īyo̍ wa̍ 
sɔ̍ɔ̍kɛ̍nyɛ̍ɛ̍, sōfɛ̍lɛ̍ ya̍ wa̍ kɔ̄la̍ŋ lēchōo̍ wo̍ ndu̍ o̍o̍ nɔ̍lā ke̍e̍la̍ŋ lo̍ŋ te̍. 

15O̍ ko̍ŋ, mi̍ he̍e̍lū a̍ kpōlo̍ŋ kpo̍lo̍ŋndo̍ Ki̍di̍lɔ̄ŋ. Mi̍ ku̍ā le̍nde̍ a̍ sāāsa̍ ya̍a̍mɔ̍ɔ̍wa̍ 
pēsi̍ pe̍si̍ ko̍ŋ ndo̍ mɛ̄ɛ̄ndīa̍ŋndo̍ īchɔ̄l kōŋ kɛ᷅. O̍ ko̍ŋ kɔ̍ɔ̍lī, mi̍ mi̍i̍ŋgū a̍ mākɔ̄ɔ̄, mi̍ 
ke̍e̍kū a̍ dīō sāāsā kpōlōŋ kpo̍lo̍ŋndo̍ mi̍ I̍ he᷅l chi̍e̍e̍. 

16Kɛ̍ wānāā bɛ̄ndūāā chi̍e̍e̍ya̍ ō pīlɛ̍ bɛ̍ɛ̍ si̍na̍ nāa̍ ya̍ I̍ wa̍ wa̍ le̍, ndu̍yɛ̍ ā sīna̍ nyɛ̄ 
ya̍ I̍ wa̍ tōsāā wo̍ le̍. Ndu̍yɛ̍, chāāŋāā nīāā chu̍ūwa̍ ni̍, wānāā sōlīāā lāsa̍lāa̍ ni̍, 
lāŋgba̍ā kālāā chi̍e̍e̍ya̍ ni̍, a̍ wānāā bɛ̄ndūa̍a̍, a̍ wāŋnda̍ ā pīli̍a̍a̍ ā nda̍ a̍a̍ nɔ̍ bɛ̍ɛ̍ le̍ 
wa̍llo̍ ho̍ō tōsāa̍ wa̍, I̍ di̍mu̍l nda̍ a̍ ndi̍ o̍kɔ̄ɔ̄ le̍. 

17O̍ ko̍ŋ kɔ̍ɔ̍lī, mi̍ di̍mūl nda̍ a̍a̍, “Nya̍ pi̍la̍ lā chē ni᷅ŋ kpūndɛ̍ bɛ̄ndu̍ ko̍ma̍l na̍a̍ wo̍. 
Chūlu̍sɛ̄lɛ̄m, chi̍e̍e̍ nāā bɛ̍ndōo̍, ō chō hāū pɔ᷅m. Sāāsa̍ wa̍ chi̍o̍o̍ ō bālāā wo̍ kpo̍u̍, 
ō pīɔ̍l, dīōlā ndɔ̄la̍ŋ kpo̍u̍ lā chō hāū la̍ ŋu̍a̍lɛ̍i̍la̍ŋ. Le̍la̍ŋ na̍a̍ kpo̍u̍, ŋ̄ sɔ̄ɔ̄ŋgu᷅ŋ bāla̍ŋ 
mī ŋ̄ tāŋgu̍lu᷅ŋ sāāsāa̍ Chūlu̍sɛ̄lɛ̄m, mī ŋ̄ fūla̍ o̍ si̍ɔ̍mbu̍la̍ŋ nda᷅ŋ ni᷄ŋ.” 

18Ndu̍yɛ̍, mi̍ chɔ᷅m nda̍ a̍ kɛ̄ndɛ̄ī bɛ̍ndūī Mɛ̄lɛ̄ka̍ nūu̍ ō tōsa̍l la̍ o̍ sūɛ̍i̍ he̍ī ni᷄ŋ nde̍, 
ndu̍yɛ̍ a̍ dīōmndā māsā bɛ̍ndōo̍ ō dīmu̍l la̍ la̍ŋ. Mɛ̄ɛ̍ ya̍ I̍ chi̍i̍ nda̍ ko̍na̍ do̍u̍nɔ᷄ŋ 
le̍nde̍ kpe̍nde̍, ma̍ dīmī āā, “Mɛ̄ɛ̍ ŋ̄ kāndu᷅ŋ tāŋgūl kālāa̍ su̍ŋ su̍ŋ.” O̍ ko̍ŋ, ma̍ 
bɛ̄ɛ̄ndīa̍ŋ ma̍ kāndū tāŋgūllo̍. 

19Kɛ̍ mɛ̄ɛ̍ Sāŋba̍lā, a̍ Tōba̍a̍yā, a̍ Kɛ̍ɛ̍sīɛ̄m lāŋu̍nɔ̄ A̍la̍būi̍nɔ̍ pi᷅lɛ̍ ā tūēī a̍ tūūlā na̍a̍ 
ŋ̄ tūu̍ la̍ŋ o̍kɔ̄ɔ̄, ma̍ sāā na̍a̍ māmɔ̄ɔ̍ ma̍ pɛ̄ɛ̄sā na̍a̍ āā, “Mbɔ̄, ō yɛ̄ɛ̍nɛ̍ nya̍ chō yɛ̄ ho̍ō 
tōsāa̍? Bāā lā yēēma̍ māyēēmāā mī lā sīmu̍l māsā bɛ̍ndōo̍?” 

20O̍ ko̍ŋ kɔ̍ɔ̍lī, mi̍ mu̍lūl nda̍ a̍a̍, “Mɛ̄lɛ̄ka̍ cho̍ o̍ fo̍ndāŋ ndɔ̄ɔ̍ chōo̍ cho̍o̍ wo̍, ō chō 
na̍a̍ mālā mī ŋ̄ tīu̍ wa̍llo̍ ho̍ō bā. Bu̍ɛ̍i̍yāā ndūa̍a̍ na̍a̍ ŋ̄ chō ni̍. Ndu̍yɛ̍ ŋ̄ chō 
Chūlu̍sɛ̄lɛ̄m kāndɔ̄ɔ̄ tāŋgūllo̍. Nya̍ nya̍, lā nɔ̍ di̍ o̍ di̍ o̍ nyɛ̄m wāā Chūlu̍sɛ̄lɛ̄m chōo̍ 
le̍. Chi̍o̍o̍ ho̍ō ō cho̍ bɛ̍ɛ̍ chi̍e̍e̍ nya̍ le̍. Ndu̍yɛ̍, sɔ̄ɔ̍ŋ māsīndɛ᷄ŋ yɔ̍nu̍ŋ a̍ chi̍o̍o̍ ho̍ō 
o̍kɔ̄ɔ̄ wo̍ŋ ki̍nɛ̍i̍, dīōlā nyāla̍ cho̍ le̍ni̍ŋ te̍.” 

Nɛ̄hīma̍yā 3 

A̍ mɛɛ̄ ̍nda̍ mīŋgi ̍sāāsāa̍ Chūlu̍sɛl̄ɛm̄ tāŋgūl lɛ ̍o̍kɔɔ̄ ̄
1Wānāā yɛ̍ yi̍a̍a̍ mi̍ŋgi̍ sāāsāa̍ Chūlu̍sɛ̄lɛ̄m a̍ dīōlā ndɔ̄la̍ŋ tāŋgūl la̍, nda̍ cho̍ ha̍ā 
ni̍. Īlīa̍a̍si̍bī, māsa̍ wānāā sōlīāā lāsa̍lāa̍, nda̍ chāa̍ŋāā ndūāā wa̍nāā sōlīāā lāsa̍lāa̍, 
nda̍ mi̍ŋgi̍ dīō sāāsa̍ nɔ̍ dīōla̍ŋ āā dīō sāa̍ wo̍ tāŋgūl ni̍, ma̍ lɛ̄ɛ̄ndūū ko᷅ŋndā ndɔ̄la̍ŋ, 
ndu̍yɛ̍ ma̍ māl ndu̍ Mɛ̄lɛ̄ka̍ o̍ bā. Chɔ̍ŋ o̍ dīō sāāsā ko̍ŋ, mbo̍ kɔ̍ bi̍ī a̍ chīɛ̄ī vīlɛ̄ī nda̍ 
vēēlū āā, Kɛ̄mɔ̄ɔ̍ wo̍, ndu̍yɛ̍ a̍ chīɛ̄ī vīlɛ̄īyo̍ Ha̍na̍nī, kpo̍u̍ nda̍ mi̍ŋgi̍ sāāsā ko̍ŋ 
tāŋgūl ni̍, ndu̍yɛ̍ ndu̍ bɛ̍ɛ̍, ma̍ māl ndu̍ Mɛ̄lɛ̄ka̍ o̍ bā. 

2O̍ ko̍ŋ kɔ̍ɔ̍lī, mi̍ wāŋnda̍ Chɛ̄lu̍i̍kō chi̍e̍e̍ nda̍ tāŋgūl būŋgɛ̄i̍ chɛ̍ɛ̍li̍āŋ a̍ būŋgɛ̄ī 
wāŋnda̍ ha̍ā ve̍. Mi̍ Sa̍kɔ̄ɔ̄, po̍ I̍mi̍lī wo̍ ndu̍ ta̍ŋgūl būŋgɛ̄i̍ chɛ̍ɛ̍li̍āŋ a̍ būŋgɛ̄i̍ 
wāŋnda̍ Chɛ̄lu̍i̍kō ve̍. 

3Pūa̍a̍ Hāsɛ̍nāā wa̍ nda̍ mi̍ŋgi̍ dīō sāāsa̍ nɔ̍ dīōla̍ŋ āā dīō Sūūwa̍ wo̍ tāŋgūl ni̍. Dīō 
sāāsāa̍ ho̍ō, mɛ̄ɛ̍ nda̍ tōōsi̍a̍a̍ ko̍ŋnjīi̍yo̍ŋ ma̍ lɛ̄ɛ̄ndūū ko᷅ŋndā ndɔ̄la̍ŋ, o̍ ko̍ŋ kɔ̍ɔ̍lī, 
ma̍ tōōsīāā nyɛ̄la̍ŋ a̍ chīli̍ŋndo̍ŋ le̍ su̍lu̍ku̍la̍ŋ wōūwo̍, ndu̍yɛ̍ ma̍ tōōsīāā yɔ̄mīī 
vīlɛ̄īye̍ le̍ la̍ŋ kīndāa̍. 

4Mɛ̄lu̍ɛ̍mo̍tī, po̍ Yūla̍yā wo̍, ndu̍ yɔ̍nūŋ māā po̍ ma̍ma̍ Ha̍kɔ̍sī wo̍ ni̍, ndu̍ mi̍ŋgi̍ 
būŋgɛ̄i̍ wa̍ o̍ būŋgɛ̄ī wāŋnda̍ ha̍ā īkɛ̄i̍ ye̍ tāŋgūl ni̍. O̍ ko̍ŋ kɔ̍ɔ̍lī, Mɛ̍si̍u̍lām, po̍ 
Bɛ̄lu̍i̍chīāā wo̍, ndu̍ yɔ̍nūŋ māā po̍ ma̍ma̍ Mɛ̄sīɛ̄sa̍bɛ̄l wo̍ ni̍, mi̍ ndu̍ mi̍ŋgī būŋgɛ̄i̍ 
wa̍ o̍ būŋgɛ̄i̍ Mɛ̍lu̍i̍mɔ̄ɔ̄ ve̍ īkɛ̄i̍ ye̍ tāŋgūl. Sa̍dɔ̍kī, po̍ Ba̍nā wo̍ ndu̍ mi̍ŋgi̍ būŋgɛ̄i̍ 
wa̍ o̍ būŋgɛ̄i̍ Mɛ̍si̍u̍lām nde̍ īkɛ̄i̍ ye̍ tāŋgūl ni̍. 

5O̍ ko̍ŋ kɔ̍ɔ̍lī, pūa̍a̍ Tɛ̍ko̍wā chi̍e̍e̍ nda̍ mi̍ŋgi̍ būŋgɛ̄i̍ wa̍ o̍ būŋgɛ̄i̍ Sa̍dɔ̍kī ve̍ īkɛ̄i̍ ye̍ 
tāŋgūl ni̍. Kɛ̍ wāŋnda̍ ha̍ā, wānāā ndāā bɛ̍ndūa̍a̍ ā wōu̍ lābā o̍ tāŋgūllo̍ ho̍ō ni᷄ŋ te̍. 

6O̍ ko̍ŋ kɔ̍ɔ̍lī, Chōwa̍a̍dā, po̍ Pa̍a̍sīāā wo̍, a̍ Mɛ̍si̍u̍lām, po̍ Bɛ̄sōdɛ̍yā wo̍, nda̍ mīŋgī 
dīō sāāsa̍ nɔ̍ dīōla̍ŋ āā, Chɛ̄si̍a̍nāā wo̍ tāŋgūl ni̍. Dīō sāāsāa̍ ho̍ō, mɛ̄ɛ̍ nda̍ mīŋgi̍ 
ndu̍ tāŋgu̍l, ma̍ tōōsīāā ko̍ŋnjīi̍yo̍ŋ, ma̍ lɛ̄ɛ̄ndūū ko᷅ŋndā ndɔ̄la̍ŋ, o̍ ko̍ŋ kɔ̍ɔ̍lī, ma̍ 

tōōsīāā nyɛ̄la̍ŋ a̍ chīli̍ŋndo̍ŋ le̍ su̍lu̍ku̍la̍ŋ wōūwo̍, ndu̍yɛ̍ ma̍ tōōsīāā yɔ̄mīī vīlɛ̄īye̍ 
le̍ ndu̍ kīndāa̍. 

7Mɛ̄la̍tīāā, wānā wa̍ā Ki̍bīɔ̄ŋ chi̍e̍e̍, a̍ Cha̍a̍dɔ̄ŋ, wānā wa̍ā Mɛ̄lo̍nɔ̍tī chi̍e̍e̍, a̍ pūa̍a̍ 
Ki̍bīɔ̄ŋ, a̍ ha̍ā Mi̍si̍pā chi̍e̍e̍, nda̍ mi̍ŋgi̍ būŋgɛ̄i̍ wa̍ o̍ būŋgɛ̄ī wāŋnda̍ ha̍ā īkɛ̄i̍ ye̍ 
tāŋgūl ni̍. Fo̍ndāŋndā pūa̍a̍ ha̍ā ā fūla̍ la̍ŋ ki̍nɛ̍i̍, māsa̍ ībūŋga̍ wa̍ o̍ Pēē Bɛ̍ndōo̍ 
Yūfi̍lu̍a̍tīī bā pāa̍le̍ŋ lē dēl lo̍ wo̍, ndu̍ o̍ bā bɛ̄ŋgu̍ la̍ wa̍ ni̍. 

8O̍ ko̍ŋ kɔ̍ɔ̍lī, Yu̍si̍ɛ̍ɛ̄, po̍ Hāāha̍yā wo̍, sūmnɔ̍ to̍sā wa̍llo̍ a̍ ko̍o̍līi̍yo̍ŋ ndo̍, mi̍ ndu̍ 
mi̍ŋgī būŋgɛ̄i̍ wa̍ o̍ būŋgɛ̄ī pūa̍a̍ ha̍ā īkɛ̄i̍ ye̍ tāŋgūl. Mi̍ Hānāni̍yā, wāna̍ to̍o̍sīāā 
nyɛ᷅m chūŋ kɛ̄ndɔ᷄ŋ ndo̍, ndu̍ mi̍ŋgī būŋgɛ̄i̍ wa̍ o̍ būŋgɛ̄i̍ Yu̍si̍ɛ̍ɛ̄ ve̍ īkɛ̄i̍ ye̍ tāŋgūl, 
mbo̍ kɔ̍ mɛ̍ɛ̍lū o̍ sāāsa̍ nda̍ vēēlū āā, sāāsā kpe̍nde̍ke̍lo̍o̍ wo̍ di̍. 

9O̍ ko̍ŋ kɔ̍ɔ̍lī, Lūɛ̄fa̍i̍yāā, po̍ Hɔ̍ɔ̄ wo̍ ndu̍ mi̍ŋgi̍ būŋgɛ̄i̍ wa̍ o̍ būŋgɛ̄i̍ Hānāni̍yā ve̍ 
īkɛ̄i̍ ye̍ tāŋgūl ni̍. Ndu̍yɛ̍ būŋgɛ̄ī Chūlu̍sɛ̄lɛ̄m nde̍ tɛ̄ndāa̍ tɛ̍ɛ̄ŋ ki̍nɛ̍i̍, Lūɛ̄fa̍i̍yāā ko̍ŋ, 
ndu̍ wa̍ kūmbūe̍i̍ ī pīlɛ̍i̍ chīla̍ŋ ni̍. 

10Mi̍ Chɛ̄da̍yāā, po̍ Hālūma̍fī wo̍ ndu̍ mi̍ŋgī būŋgɛ̄i̍ wa̍ o̍ būŋgɛ̄i̍ Lūɛ̄fa̍i̍yāā ve̍ īkɛ̄i̍ 
ye̍ tāŋgūl. Ndu̍yɛ̍ būŋgɛ̄ī o̍ ta̍ŋgu̍l he̍ī ve̍, īkɛ̄i̍ lo̍ŋ chīɛ̄ī ndɔ̄ɔ̍ wa̍ ni̍. Ha̍tɔ̄ɔ̄, po̍ 
Hāsīābi̍nɛ̍yā wo̍, ndu̍ mi̍ŋgi̍ būŋgɛ̄i̍ wa̍ o̍ būŋgɛ̄i̍ Chɛ̄da̍yāā ve̍ īkɛ̄i̍ ye̍ tāŋgūl ni̍. 

11O̍ ko̍ŋ kɔ̍ɔ̍lī, mi̍ Māli̍ki̍chā, po̍ Ha̍lūīm ndo̍ nda̍ Hāsi̍u̍bī, po̍ Pāhāā Mo̍wa̍bī wo̍, 
nda̍ mīŋgī būŋgɛ̄i̍ wa̍ o̍ būŋgɛ̄i̍ Ha̍tɔ̄ɔ̄ ve̍ īkɛ̄i̍ ye̍ tāŋgūl. Ndu̍yɛ̍ nda̍ mi̍ŋgi̍ vɛ̄lɛ̄ chīɛ̄ī 
vīlɛ̄ī vi̍lɛ̄ī nda̍ lūām bēe̍dīi̍yo̍ lo̍ŋ ndo̍ tāŋgūl ni̍. 

12O̍ ko̍ŋ kɔ̍ɔ̍lī, Si̍a̍lūm, po̍ Hālōhɛ̍sīī wo̍, nda̍ chūāūwāā ndūāā la̍a̍ndūa̍a̍ nda̍ mi̍ŋgi̍ 
būŋgɛ̄i̍ wa̍ o̍ būŋgɛ̄i̍ wāŋnda̍ ha̍ā īkɛ̄i̍ ye̍ tāŋgūl ni̍. Ndu̍yɛ̍ Si̍a̍lūm ko̍ŋ, būŋgɛ̄ī 
Chūlu̍sɛ̄lɛ̄mnde̍ kūmbūe̍i̍ ī pīlɛ̍i̍ ki̍nɛ̍i̍, ndu̍ wa̍ ndi̍ chīla̍ŋ ni̍. 

13O̍ ko̍ŋ kɔ̍ɔ̍lī, mi̍ Ha̍nūŋ nda̍ wānāā wāā Sa̍no̍wāā chi̍e̍e̍ nda̍ mīŋgī dīō sāāsa̍ 
kpōlōŋ kpo̍lo̍ŋndo̍ tāŋgūl. Dīō sāāsāa̍ ho̍ō, mɛ̄ɛ̍ nda̍ mīŋgi̍ ndu̍ tāŋgu̍l, ma̍ tōōsīāā 
ko̍ŋnjīi̍yo̍ŋ, ma̍ lɛ̄ɛ̄ndūū ko᷅ŋndā ndɔ̄la̍ŋ, o̍ ko̍ŋ kɔ̍ɔ̍lī, ma̍ tōōsīāā nyɛ̄la̍ŋ a̍ 
chīli̍ŋndo̍ŋ le̍ su̍lu̍ku̍la̍ŋ wōūwo̍, ndu̍yɛ̍ ma̍ tōōsīāā yɔ̄mīī vīlɛ̄īye̍ le̍ ndu̍ kīndāa̍. O̍ 
ko̍ŋ kɔ̍ɔ̍lī, nda̍ mi̍ŋgi̍ būŋgɛ̄i̍ chi̍ɛ̍ɛ̍li̍āŋ a̍ būŋgɛ̄ī Hālōhɛ̍sīī nda̍ chūāūwāā ndūāā 
la̍a̍ndūa̍a̍ ā mīŋgi̍ tāŋgūlle̍ tāŋgu̍l ni̍, ma̍ kɔ̍ mɛ̍ɛ̍lū o̍ dīō sāāsa̍ sa᷄llo̍ di̍. Sāāsa̍ pūa̍a̍ 
ha̍ā tāŋgu̍l ho̍ō wo̍, chɔ̍ŋ a̍ nāa̍ nda̍ kāndu̍ wa̍ mbo̍ kūā a̍ nāa̍ nda̍ mɛ̄ɛ̄lu̍ wa̍, ō wā 
le̍ nɛ̄īyo̍ wāa̍ ō pīlɛ̍ a̍ kɛ̄mɔ̄ɔ̍ lē ŋu̍ɛ̍ɛ̍nu̍ (1,500). 

14O̍ ko̍ŋ kɔ̍ɔ̍lī, mi̍ Māli̍ki̍chā po̍ Lu̍e̍cha̍bī wo̍ ndu̍ mi̍ŋgī dīō sāāsa̍ sa᷄llo̍ tāŋgūl. 
Dīo̍o̍ ho̍ō, mɛ̄ɛ̍ o̍ mi̍ŋgi̍ ndu̍ tāŋgūl mbo̍ tōōsīāā ko̍ŋnjīi̍yo̍ŋ, mbo̍ lɛ̄ɛ̄ndūū ko᷅ŋndā 
ndɔ̄la̍ŋ, o̍ ko̍ŋ kɔ̍ɔ̍lī, mbo̍ tōōsīāā nyɛ̄la̍ŋ a̍ chīli̍ŋndo̍ŋ le̍ su̍lu̍ku̍la̍ŋ wōūwo̍, ndu̍yɛ̍ 
mbo̍ tōōsīāā yɔ̄mīī vīlɛ̄īye̍ le̍ ndu̍ kīndāa̍. Pōo̍ ho̍ō yɛ̍, ndu̍ wa̍ būŋgɛ̄ī Bɛ̄tī 
Hāki̍lūīmnde̍ chīla̍ŋ ni̍. 

15O̍ ko̍ŋ kɔ̍ɔ̍lī, mi̍ Si̍a̍lūm, po̍ Kōho̍o̍sɛ̄ wo̍ ndu̍ mi̍ŋgī dīō sāāsa̍ māmɛ̄ŋndo̍ tāŋgūl. 
Mbo̍ chūā yīndɔ̄ɔ̍ o̍ dīō sāāsāa̍ ho̍ō chōo̍ mbo̍ wūū ndu̍. O̍ ko̍ŋ kɔ̍ɔ̍lī, mbo̍ lɛ̄ɛ̄ndūū 
dīōlā ndɔ̄la̍ŋ. Mbo̍ tōōsīāā nyɛ̄la̍ŋ a̍ chīli̍ŋndo̍ŋ le̍ su̍lu̍ku̍la̍ŋ wōūwo̍, ndu̍yɛ̍ mbo̍ 
tōōsīāā yɔ̄mīī vīlɛ̄īye̍ le̍ ndu̍ kīndāa̍. Ndu̍yɛ̍ ndu̍ mi̍ŋgi̍ vɛ̄lɛ̄ sāāsa̍ wa̍ o̍ so̍o̍ŋ 

māmɛ̄ŋndo̍ Si̍ɛ̍lāā tāŋgūl ni̍, o̍ kpe̍le̍ māsā bɛ̍ndōo̍ īkɛ̄i̍. Bi᷅ŋnda̍ chɛ̍ŋ o̍ chi̍e̍e̍ 
māsāa̍ Dēēve̍ wo̍ mi̍ lā tūāl la̍ŋ, o̍ bi᷅ŋndā lāŋ di̍ o̍ mɛ̍ɛ̍lu̍ a̍ ndu̍ tāŋgūllo̍ ni̍. Ndu̍yɛ̍ 
Si̍a̍lāā wo̍ ho̍ō, ndu̍ wa̍ būŋgɛ̄ī Mi̍si̍pā ve̍ chīla̍ŋ ni̍. 

16O̍ ko̍ŋ kɔ̍ɔ̍lī, Nɛ̄hīma̍yā po̍ A̍si̍bu̍kū wo̍, ndu̍ mi̍ŋgi̍ būŋgɛ̄i̍ chi̍ɛ̍ɛ̍li̍āŋ a̍ būŋgɛ̄ī 
Si̍a̍lūm o̍ mi̍ŋgi̍ tāŋgūlle̍ tāŋgūl ni̍, mbo̍ kɔ̍ fu̍u̍lūū o̍ sɛ̄i̍ māsāa̍ Dēēve̍ wo̍, a̍ o̍ 
fo̍ndāŋ māmɛ̄ŋ nda̍ tōōsi̍a̍a̍ wo̍, o̍ ko̍ŋ kɔ̍ɔ̍lī, a̍ o̍ fo̍ndāŋ pūa̍a̍ chɔ̄ūwa̍ ā wa̍ wo̍. 
Nɛ̄hīma̍yā ko̍ŋ yɛ̍, būŋgɛ̄ī Bɛ̄tīsɔ̍ɔ̄ve̍ kūmbōo̍ ō pīlɔ̄ɔ̍ ki̍nɛ̍i̍, ndu̍ wa̍ chīla̍ŋ ni̍. 

Pūlāle̍ Liv̍a̍īya̍ a̍ sɔɔ̍ŋ̍gu̍u̍ le̍ wa̍llo̍ le̍ sāāsāa̍ Chūlu̍sɛl̄ɛm̄ mīŋgī tāŋgūllo̍ wa̍ 
17Wānāa̍ fu̍la̍ o̍ pūlāle̍ Li̍va̍īya̍ chōo̍ ma̍ sɔ̄ɔ̄ŋgūū le̍ sāāsāa̍ Chūlu̍sɛ̄lɛ̄m mīŋgīo̍o̍ 
tāŋgūllo̍ wa̍, dīōlā ndāla̍ŋ la̍ cho̍ la᷅ŋ ni̍. Lu̍e̍hūm, po̍ Ba̍nī wo̍ ndu̍ mi̍ŋgi̍ būŋgɛ̄i̍ 
chi̍ɛ̍ɛ̍li̍āŋ a̍ būŋgɛ̄i̍ Nɛ̄hīma̍yā ve̍ tāŋgu̍l le̍ ni̍. Hāsīābi̍yā wāna̍ wa̍ būŋgɛ̄ī Ke̍i̍lāāve̍ 
kūmbūe̍i̍ ī pīlɛ̍i̍ ki̍nɛ̍i̍ bo᷅lle̍ŋ ndo̍, ndu̍ mi̍ŋgi̍ būŋgɛ̄i̍ chi̍ɛ̍ɛ̍li̍āŋ a̍ būŋgɛ̄i̍ Lu̍e̍hɔ̄m 
nde̍ ve̍ tāŋgu̍l ni̍, le̍ būŋgɛ̄ī ndūɛ̍i̍ o̍ wa̍ bōlle̍ŋ nde̍. 

18O̍ ko̍ŋ kɔ̍ɔ̍lī, Ba̍vāī, po̍ Hɛ̄na̍da̍dī wo̍, o̍ wa̍ būŋgɛ̄ī Ke̍i̍lāāve̍ kūmbūe̍i̍ ī pīlɛ̍i̍ bōlle̍ŋ 
ndo̍, mi̍ ndu̍ mi̍ŋgī būŋgɛ̄i̍ chi̍ɛ̍ɛ̍li̍āŋ a̍ būŋgɛ̄i̍ Hāsīābi̍yā ve̍ ve̍ tāŋgūl. 

19O̍ ko̍ŋ kɔ̍ɔ̍lī, E̍sɔ̄, po̍ Chɛ̍sūāā wo̍, o̍ wa̍ māsāa̍ Mi̍si̍pā chi̍e̍e̍ wo̍, mi̍ ndu̍ mi̍ŋgī 
būŋgɛ̄i̍ chi̍ɛ̍ɛ̍li̍āŋ a̍ būŋgɛ̄ī kēŋ nde̍ tāŋgūl, o̍ fo̍ndāŋ nda̍ kɛ̄sī nyɛ᷅m chɔ̄ūwo̍ŋ ndo̍ 
lāchī mbo̍ fūūlūū o̍ sāāsāa̍ tūndɔ᷄ŋndo̍. 

20O̍ ko̍ŋ kɔ̍ɔ̍lī, Ba̍lu̍kī, po̍ Sa̍bāī wo̍, ndu̍ mi̍ŋgī būŋgɛ̄i̍ ka̍ndu̍ŋ nāa̍ sāāsāa̍ ō tūndu᷄ŋ 
nda̍ tāŋgūl ni̍, mbo̍ kɔ̍ mɛ̍ɛ̍lū o̍ chīɛ̍i̍ Īlīa̍a̍si̍bī wo̍ dīō di̍, māsa̍ wānāā sōlīāā lāsa̍lāa̍. 

21O̍ ko̍ŋ kɔ̍ɔ̍lī, Me̍le̍mɔ̄ɔ̄, po̍ Yūla̍yā wo̍, mi̍ ndu̍ mi̍ŋgī būŋgɛ̄i̍ ka̍ndu̍ŋ o̍ dīō kōŋ 
nde̍ tāŋgūl, mbo̍ kɔ̍ mɛ̍ɛ̍lū nāa̍ chīɛ̄ī Īlīa̍a̍si̍bī wo̍ ō mɛ̄ɛ̄lū wa̍ di̍. Me̍le̍mɔ̄ɔ̄ ko̍ŋ yɛ̍, 
fi̍nyā ndɔ̄ ma̍mā wa̍ Ha̍kɔ̍sī ni̍. 

A̍ wānāā sōlīāā lāsa̍lāa̍ a̍ to̍sa̍ wa̍llo̍ le̍ sāāsāa̍ Chūlu̍sɛl̄ɛm̄ mīŋgīo̍o̍ tāŋgūllo̍ wa̍ o̍kɔɔ̄ ̄
22Wānāā sōlīāā lāsa̍lāa̍ a̍ mi̍ŋgi̍ sāāsāa̍ Chūlu̍sɛ̄lɛ̄m tāŋgūl la̍ dīōlā ndāla̍ŋ la̍ cho̍ 
la᷅ŋ ni̍. 

23Bɛ̍ŋnja̍mīŋ nda̍ Hāāsi̍ɔ̍bī mi̍ nda̍ mīŋgī būŋgɛ̄i̍ ka̍ndu̍ŋ nāa̍ chīɛ̍i̍ Īlīa̍a̍si̍bī wo̍ ō 
mɛ̄ɛ̄lu̍ wa̍ tāŋgūl, o̍ chīɛ̍i̍ ndāa̍ lāchī. Mi̍ Āsālu̍i̍yā, po̍ Māāsɛ̍yā wo̍, ndu̍ mi̍ŋgī 
būŋgɛ̄i̍ chi̍ɛ̍ɛ̍li̍āŋ a̍ būŋgɛ̄ī kēŋ nde̍ tāŋgūl, o̍ chīɛ̄ī ndɔ̄ɔ̍ lāchī. Ndu̍yɛ̍ Āsālu̍i̍yā yɛ̍, 
fi̍nyā ndɔ̄ ma̍mā wa̍ Ānāna̍yā ni̍. 

24O̍ ko̍ŋ kɔ̍ɔ̍lī, Bi̍nu̍ī, po̍ Hɛ̄na̍da̍dī wo̍, ndu̍ mi̍ŋgi̍ būŋgɛ̄i̍ kāndu̍ŋ o̍ chīɛ̍i̍ Āsālu̍i̍yā 
wo̍ ve̍ tāŋgūl ni̍, mbo̍ kɔ̍ mɛ̍ɛ̍lū o̍ sāāsāa̍ tūndɔ᷄ŋndo̍. 

25-26Mi̍ Pa̍lāl, po̍ Yu̍sāī wo̍ ndu̍ mi̍ŋgī būŋgɛ̄i̍ ka̍ndu̍ŋ o̍ sāāsāa̍ tūndɔ᷄ŋndo̍ ve̍ 
tāŋgūl o̍ chīɛ̄ī lēmāsā chōo̍ cho̍o̍ wo̍ īkɛ̄i̍, o̍ tōŋgo̍ wānāā mɛ̄ŋgɛ̄lāa̍ nda̍ a̍a̍ cha᷅l lo̍. 
O̍ ko̍ŋ kɔ̍ɔ̍lī, mi̍ Pɛ̄da̍a̍yā, po̍ Pa̍lɔ̍ɔ̍sī wo̍, nda̍ wānāa̍ wa̍ chīɛ̍i̍ Mɛ̄lɛ̄ka̍a̍ māndāa̍ o̍ 
Pēmbīī O̍fɛ̄ɛ̄ ve̍ chōo̍ wa̍, nda̍ mīŋgī būŋgɛ̄i̍ wa̍ o̍ būŋgɛ̄ī kēŋ īkɛ̄i̍ ye̍ tāŋgūl, ma̍ kɔ̍ 
mɛ̍ɛ̍lū o̍ dīō sāāsa̍ māmɛ̄ŋndo̍ īkɛ̄i̍, bā pāa̍le̍ŋ lē chāŋndo̍, o̍ chīɛ̄ī vīlɛ̄ī wānāā 
mɛ̄ŋgɛ̄lāa̍ ā chāl le̍ chīɛ̍i̍ Mɛ̄lɛ̄ka̍a̍ māndāa̍ wo̍ īkɛ̄i̍. 

A̍ wānāā tāŋgūlāa̍ ā pīlia̍̍a̍ a̍ ta̍ŋgu̍l sāāsāa̍ Chūlu̍sɛl̄ɛm̄ nda̍ o̍kɔɔ̄ ̄
27O̍ ko̍ŋ kɔ̍ɔ̍lī, pūa̍a̍ Tɛ̍ko̍wā, nda̍ bɛ̍ɛ̍ ma̍ tāŋgūl būŋgɛ̄i̍ ī pīlɛ̍i̍, kāndɔ᷄ŋndo̍ o̍ chīɛ̄ī 
vīlɛ̄ī bɛ̄ndū wāŋnda̍ nda̍ a̍a̍ cha᷅l le̍ chīɛ̍i̍ Mɛ̄lɛ̄ka̍a̍ māndāa̍ wo̍, ma̍ kɔ̍ mɛ̍ɛ̍lū o̍ 
pēmbēi̍ O̍fɛ̄ɛ̄ i̍kɛ̍i̍. Pūa̍a̍ ha̍ā yɛ̍, būŋgɛ̄ī ndɛ̄i̍ di̍i̍ŋ ndūɛ̍i̍ tāŋgūllo̍ wa̍ ke̍ŋ ni̍. 

28O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍ ā ti᷄ŋ, nda̍ mīŋgī būŋgɛ̄i̍ wa̍ o̍ dīō sāāsā su̍a̍a̍ 
bā lūāŋndo̍ ve̍ tāŋgu̍l. Wānā o̍ wānā būŋgɛ̄i̍ wa̍ o̍ chīɛ̄ī ndɔ̄ɔ̍ dīō ve̍, mbo̍ mīŋgī ndi̍ 
tāŋgūl. 

29O̍ ko̍ŋ kɔ̍ɔ̍lī, Sa̍dɔ̍kī, po̍ I̍māā wo̍, mi̍ ndu̍ mi̍ŋgi̍ būŋgɛ̄i̍ wa̍ būŋgɛ̄ī kēŋ īkɛ̄i̍ ye̍ 
tāŋgūl o̍ chīɛ̄ī ndɔ̄ɔ̍ sōndōo̍. Sīɛ̄ma̍yā, po̍ Sīɛ̄kāni̍yā wo̍, wāna̍ ndu̍ o̍o̍ ma̍ndā dīō 
sāāsāa̍ bā pāa̍le̍ŋ le̍ chāŋndo̍ wo̍, mi̍ ndu̍ mi̍ŋgī būŋgɛ̄i̍ wa̍ būŋgɛ̄ī kēŋ īkɛ̄i̍ ye̍ 
tāŋgūl. 

30O̍ ko̍ŋ kɔ̍ɔ̍lī, Hānāni̍yā, po̍ Sīɛ̄lɛ̄ma̍yā wo̍, a̍ Ha̍nɔ̄ŋ, o̍ wa̍ po̍ ŋɔ̍mpu᷅mndo̍ o̍ pūa̍a̍ 
Sa̍la̍fī wa̍ tɛ̄ɛ̄ŋ ndo̍, nda̍ mi̍ŋgi̍ būŋgɛ̄i̍ wa̍ būŋgɛ̄ī kēŋ īkɛ̄i̍ ye̍ tāŋgūl ni̍. Ndu̍yɛ̍ pūa̍a̍ 
ha̍ā bɛ̍ɛ̍, būngɛ̄ī ndɛ̄i̍ di̍i̍ŋ ndūɛ̍i̍ mīŋgīo̍o̍ tāŋgūllo̍ o̍ sāāsāa̍ ho̍ō ndi̍ wa̍ he̍ī ni̍. O̍ 
ko̍ŋ kɔ̍ɔ̍lī, Mɛ̍si̍u̍lām, po̍ Bɛ̄lu̍a̍kā wo̍, mi̍ ndu̍ mi̍ŋgī būŋgɛ̄i̍ wa̍ o̍ chīɛ̄ī ndɔ̄ɔ̍ lāchī 
ve̍ tāŋgūl. 

31O̍ ko̍ŋ kɔ̍ɔ̍lī, Māli̍ki̍chā, sūmnɔ̍ ndu̍ o̍o̍ to̍sā wa̍llo̍ a̍ ko̍o̍līi̍yo̍ŋ ndo̍, mi̍ ndu̍ mi̍ŋgī 
būŋgɛ̄i̍ wa̍ būŋgɛ̄ī kēŋ īkɛ̄i̍ ye̍ tāŋgūl, mbo̍ fūūlūū a̍ ndi̍ tāŋgūllo̍ o̍ chīɛ̍i̍ wānāā nda̍ 
a̍a̍ to̍sā wa̍llo̍ o̍ chīɛ̄ī Mɛ̄lɛ̄ka̍a̍ wa̍, a̍ nāa̍ wānāā lēyākūa̍a̍ ā wa᷄ wa̍, a̍ o̍ dīō sāāsā 
nda̍ a̍a̍ mɛ̍ɛ̍ndīāŋ wa᷅ŋnda̍ wo̍ īkɛ̄i̍. Mbo̍ fūūlūū a̍ ndu̍ tāŋgūllo̍ o̍ lu̍mūi̍ wa̍ bā 
lūāŋndo̍ o̍ sɔ̍ŋgi̍le̍ sāāsāa̍ ho̍ō wo̍. 

32O̍ ko̍ŋ kɔ̍ɔ̍lī, sūmāa̍ to̍sā wa̍llo̍ a̍ ko̍o̍līi̍yo̍ŋ nda̍, a̍ wānāā lēyākūa̍a̍, mi̍ nda̍ mīŋgī 
būŋgɛ̄ī mɛ̄ɛ̄lɛ̄i̍ tāŋgūl, kāndɔ᷄ŋndo̍ o̍ lu̍mūi̍ wa̍ bā lūāŋndo̍ o̍ sɔ̍ŋgi̍le̍ sāāsāa̍ ho̍ō 
wo̍, mbo̍ kūā ha̍a̍a̍ a̍ dīō sāāsa̍ nɔ̍ dīōla̍ŋ āā, Dīō Sāa̍ wo̍. 

Nɛ̄hīma̍yā 4 

Nɛh̄īma̍yā ye᷅m ya̍a̍mɔ̍ɔ̍wa̍a̍ sim̍u̍l ndu̍ o̍ tāŋgūllo̍ niŋ᷄ nda̍ 
1Mɛ̄ɛ̍ Sāŋba̍lā tu̍e̍ī māā ŋ̄ chō sāāsāa̍ Chūlu̍sɛ̄lɛ̄m mīŋgīo̍o̍ tāŋgūllo̍, mbo̍ tāmbū 
kɔ̄l, mi̍ hɔ̄lla̍ tāmbū ndu̍ pɛ̍, o̍ ko̍ŋ kɔ̍ɔ̍lī, mbo̍ kāndū na̍a̍ Chu̍ūwa̍ māmɔ̄ɔ̍. 

2Mbo̍ sīm chāāŋāā ndūa̍a̍ a̍ pūa̍a̍ chɔ̄ūwa̍ Sāme̍e̍līāā o̍ hɔ̄l kpe̍nde̍ke̍le̍, mbo̍ dīmī 
āā, “Ō yɛ̄ɛ̍nɛ̍ Chu̍ūwāā ītāa̍nīya̍a̍ ha̍ā ā yīya̍ŋ yɛ̍ māā ā chō tōsāa̍? Ā yīya᷄ŋ māā ā 
nɔ̄lā mā mīŋgi̍ sāāsāa̍ ho̍ō tāŋgūl o̍ pāa̍le̍ŋ lē pīlɛ̍ bɛ̄ŋgu̍, mā hu᷄ŋ so̍lī vɛ̄lɛ̄ sa̍lāla̍ŋ 
na̍nu᷄ŋ? Ā nɔ̄lā mā sōōlu̍u̍ pōūta̍ŋ o̍ pūūlū ŋu̍a̍lɛ̍i̍yo̍ ho̍ō bɛ̄ŋgu̍, mā sīmi̍ vɛ̄lɛ̄ 
sāāsāa̍ a̍ la̍ŋ?” 

3Tōba̍a̍yā A̍mɔ̄na̍i̍tīi̍nɔ̍, ō wa̍ īsīsi̍ Sāŋba̍lā īkɛ̄i̍, mbo̍ dīmī āā, “To̍fa̍ wɔ̍ sa̍āsā ka̍lā 
nda̍ dīmi̍ māā ā chō tāŋgūllo̍ wo̍, ā yɔ᷄ŋ bɛ̍ɛ̍ āā tūŋndo̍ tē ō he᷄l lēchōo̍ pɛ̍, yōmndo̍ 
o̍ yo᷅m ni̍.” 

4O̍ ko̍ŋ kɔ̍ɔ̍lī, mi̍ ya̍ Nɛ̍hīma̍yā pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ na̍a̍, wāŋnda̍ ha̍ā ā chō 
na̍a̍ dāātīa̍a̍ ndu̍yɛ̍, ma̍ wā yēēmɛ̍i̍ māā kpūndɔ̍ɔ̍ kōma̍l na̍a̍. Le̍la̍ŋ yāndi̍i̍, ya̍ŋ 
ni᷅la̍ŋ o̍ pīɛ̄īlē nāāle̍ŋ mā mu̍li̍ na̍a̍ dīōm. To̍sa̍ kpūndɛ̍ o̍ kpūndɛ̍ nda̍ yēēma̍ māā 
ō kōma̍l na̍a̍ mbo̍ mīīŋgu̍ nda̍ pi̍la̍ chōo̍. To̍sa̍ mī ya̍a̍mɔ̍ɔ̍wa̍ hu᷄ŋ de᷅l nda̍ chōo̍ mā 
kūɛ̄ a̍ nda̍ o̍ bīyɔ̄ɔ̍ ni᷄ŋ. 

5Ma᷅l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ te̍. Yɔ̄ŋ wɔ̄ɔ̍ŋ nda̍ tōsa̍ wo̍ pu̍ɛ̍ɛ̍nu᷄ŋ a̍ ndu̍ le̍. 
Kāni̍ fo̍ndōle̍, le̍ mɛ̄ɛ̍ nda̍ tōsa̍ ma̍ dūāūnu᷄ŋ tu̍mbe̍ na̍a̍ ŋ̍ cho̍ tāŋgūllo̍ wa̍ o̍ hɔ̄l lɛ̍.” 

6Mi̍ ŋ̄ hīāū lāchī a̍ sāāsāa̍ tāŋgūllo̍ ha̍a̍a̍ mbo̍ fūūlūū tɛ̄ɛ̄ŋ kpe̍ŋ. Kāni̍, wāŋnda̍ kpo̍u̍ 
ā wa̍ ā chɛ̄lāā a̍ kɔ̄ltā ndāla̍ŋ le̍ wa̍llo̍. 

7Kɛ̍ mɛ̄ɛ̍ Tōba̍a̍yā, a̍ Sāŋba̍lā, a̍ Āla̍būi̍ya̍, a̍ A̍mɔ̄na̍i̍tīi̍nɔ̍, a̍ pūa̍a̍ A̍si̍dɔ̍dī a̍ tu̍e̍ī māā 
sāāsāa̍ Chūlu̍sɛ̄lɛ̄m o̍ cho̍ hīōūwɔ̄ɔ̍ lāchī a̍ tāŋgūlɔ᷄ŋndo̍, ndu̍yɛ̍ māā fo̍ndāŋndā la̍a̍ 
pe̍si̍ o̍ sāāsāa̍ la̍ŋ bɛ̍ɛ̍ māā lā kīīndi̍a̍ŋ, ma̍ tāmbū lākɔ̄l ta̍u̍ ta̍u̍. 

8Le̍ he̍ī, nda̍ kpo̍u̍ ma̍ kɛ̄ɛ̄sīāā dīōm pīlɛ̍ le̍ mā hu᷄ŋ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍, 
mā tōsa̍ mī nyɛ̄ o̍ nyɛ̄ lāāsi̍a̍ŋ o̍ tāŋgūllo̍ ho̍ō ni᷄ŋ. 

9Kɛ̍ mi̍ ŋ̄ pīɛ̄ī Mɛ̄lɛ̄ka̍ nāa̍, ndu̍yɛ̍ mi̍ ŋ̄ kɛ̄sī wānāā mɛ̄ŋgɛ̄lāa̍ le̍ wāa̍ mɛ̄ŋgɛ̄lāa̍ īdīi̍ 
a̍ īchɔ̄l. 

10Mi̍ wāŋnda̍ Chu̍dā a̍ so̍lī chōndi̍i̍ īmɔ̍nɛ̍i̍ pu̍m āā, “Kpāāya̍ wānāā wa̍lla̍ ō chō 
chūwɔ̄ɔ̍. Pūūlū pa̍a̍ndū sāāsa̍ de̍l lo̍ ō chō bɔ̍ɔ̍, ō hīōū na̍a̍ o̍ vīlī ni᷄ŋ. 

Ŋ̄ hi̍ū lɛ̍ ni̍ŋ la̍chi̍ a̍ sāāsāa̍ tāŋgūllo̍ le̍.” 

11Mi̍ ya̍ Nɛ̄hīma̍yā hi̍a̍ū lāchī a̍ sūɛ̍i̍ a̍a̍, “Ya̍a̍mɔ̍ɔ̍wa̍a̍ nāa̍ di̍mi̍ māā ā chō hūnɔ̄ɔ̄ 
sɔ̍ɔ̍sɔ̍ɔ̍ mā hu᷄ŋ de᷅l na̍a̍ chōo̍, māā pɛ̄ŋgu̍ pa̍ na̍a̍ ŋ̄ dūāū ndi̍ tāāsi̍, ā wā ni᷅ŋ na̍a̍ 
tɛ̄ɛ̄ŋ. O̍ ko̍ŋ, mā dīu̍ na̍a̍, mī wa̍li̍ nāa̍ ō tāmbu̍.” 

12Kɛ̍ Chu̍ūwa̍ a̍ chi̍ɛ̍ɛ̍li̍āŋ a̍ ya̍a̍mɔ̍ɔ̍wa̍a̍ nāā ka̍ŋ nda̍, ā wa̍ na̍a̍ dīmūllo̍ te̍le̍ŋ o̍ 
te̍le̍ŋ māā ya̍a̍mɔ̍ɔ̍wa̍ kɛ̄ɛ̄si̍a̍a̍ le̍ wāa̍ fūlāa̍ bā o̍ bā fe̍e̍, le̍ mā hu᷄ŋ de᷅l na̍a̍ chōo̍ a̍ 
sɔ̍ŋgɔ̄ɔ̍. 

13Le̍ he̍ī, mi̍ si̍mī pūa̍a̍ kɔ̄ɔ̄lī kɔ̍ɔ̍lī nāa̍ sāāsāa̍ ndu̍ o̍o̍ chu̍u̍ wɔ̍ he̍lɔ̄ɔ̄ le̍ wa̍, a̍ mɔ̄ɔ̄ŋ 
nda᷄ŋ fāŋndo̍ŋ o̍ lābā, ndu̍yɛ̍ a̍ ba̍lta̍ ndāla̍ŋ vɛ̄lɛ̄ a̍ chīɔ̄ūlā ndāla̍ŋ. Pūa̍a̍ ya̍ I̍ wa᷅ ko̍ 
si̍mīo̍o̍, I̍ si̍mī nda̍ a̍ yu̍ŋgu̍la̍ ndāla̍ŋ le̍nde̍ kpɛ̍ kpɛ̍. 

14O̍ ko̍ŋ kɔ̍ɔ̍lī, mɛ̄ɛ̍ ya̍ I̍ che᷅ nyɛ̍ wa̍ yɔ̄nɔ᷄ŋndo̍ wo̍, mi̍ di̍mūl wānāa̍ cho̍ wāŋnda̍ 
chīla̍ŋnda̍, a̍ lāŋgba̍ā kālāā lēlɛ̄ŋnda̍, a̍ wāŋnda̍ ā pīli̍a̍a̍ kpo̍u̍ a̍a̍, “Lā yɔ᷅ŋ īsīōōŋ le̍ 
ya̍a̍mɔ̍ɔ̍wa̍ ha̍ā le̍. Lā lōōnu̍ŋ mɛ̄ɛ̍ māsānɔ̄ɔ̍ Mɛ̄lɛ̄ka̍ chō wāna̍ kpāāyā bɛ̍ndū, ō 
wānā nɔ̍lā mā wo̍ wo̍ yɛ̍, mī lā chi̍e̍i̍ le̍ wānāya᷅ŋ nya̍ŋ, a̍ chūāūwāā nyāa̍, a̍ lāāndāā 
nyāa̍, ndu̍yɛ̍ a̍ chīɛ̄īlā nyāla̍ŋ.” 

15Mi̍ ya̍a̍mɔ̍ɔ̍wa̍a̍ nāa̍ tūɛ̄ī māā nyɛ̄ o̍ nyɛ̄ nda̍ kɛ̄ɛ̄si̍a̍a̍ a̍ na̍a̍ o̍kɔ̄ɔ̄ māā ŋ̄ tūēī, ndu̍yɛ̍ 
māā Mɛ̄lɛ̄ka̍ pūūsi̍a̍a̍ tūūlā ndāla̍ŋ. O̍ ko̍ŋ, na̍a̍ kpo̍u̍ mi̍ wānā o̍ wānā mi̍i̍ŋgū o̍ 
sāāsāa̍ le̍ wa̍li̍ ndɔ̍ o̍ wa̍ tōsāa̍ wo̍ tōsāa̍. 

16Chɔ̍ŋ ni᷅ŋ a̍ pāa̍le̍ le̍ŋ, pūa̍a̍ nīa̍a̍ wa̍lla̍ ki̍nɛ̍i̍, mi̍ pi̍ɔ̍ū nda̍ ku̍ndāla̍ŋ lā tīɔ̍ɔ̍ŋ, tē 
ku̍ndāa̍ ō pīlɔ̍ɔ̍ tūndu᷄ŋ wa̍llo̍ pɛ̍, ku̍ndāa̍ ō pīlɔ̍ɔ̍ si᷄m a̍ ba̍lta̍ŋ, ndu̍yɛ̍ a̍ nyɛ̄lā pūa̍a̍ 
chɔ̄ūwa̍ bīī o̍ lābā le̍ nda̍ māndāa̍ o̍ chɔ̄ūwo̍ la̍ŋ, a̍ chīɔ̄ūla̍ŋ, a̍ chīŋu̍a̍ŋ. Lāŋgba̍ā 
kālāā lēlɛ̄ŋnda̍ kpo̍u̍, ā wa̍ wāŋnda̍ Chu̍dā kɔ̍ɔ̍lī, 

17a̍ wa᷅ sāāsāa̍ tāŋgūllo̍ wa̍. Wānāa̍ wa̍ wōlɔ̄ɔ̄lā tāŋgūlāāla̍ŋ vīlīo̍o̍ wa̍ bɛ̍ɛ̍, 
wōlɔ̄ɔ̄la̍ŋ lā wā nda̍ o̍ bāa̍ o̍ pīlɔ̍ɔ̍, mā bīī nyɛ᷅ īchɔ̄ūve̍ o̍ bāa̍ ō pīlɔ̍ɔ̍. 

18Ndu̍yɛ̍ wānā o̍ wānā wa̍ wa̍llo̍ mu̍ɛ̍ī ndūɛ̍i̍ fāŋnde̍ ī wa̍ ndu̍ ī yīīna᷄ŋ o̍ chāŋ, mbō 
tōsā wa̍li̍ ndɔ̄ɔ̍. Kɛ̍ wānā hu̍a̍ŋāā bu̍lo̍o̍ ndu̍ wa̍ ya̍ īsīsi̍ i̍kɛ̍i̍. 

19O̍ ko̍ŋ, mi̍ I̍ di̍mūl wāŋ bɛ̄ndūāā lēlɛ̄ŋnda̍, a̍ lāŋgba̍ā kālāā lēlɛ̄ŋnda̍, a̍ wāŋnda̍ ā 
pīli̍a̍a̍ kpo̍u̍ a̍a̍, “Wa̍llo̍ ho̍ō, ō kūmbi̍ŋ ni᷅ŋ bɔ̄ɔ̍ ta̍u̍, ndu̍yɛ̍ ti᷅ŋndo̍ chō bɔ̄ɔ̍ na̍a̍ tɛ̄ɛ̄ŋ 
la̍nda̍ŋ la̍nda̍ŋ. 

20Le̍la̍ŋ bā o̍ bā nya̍ tūēī bu̍lu̍ bɛ̍ndōo̍ dīōm pɛ̍, lā sɔ̄ɔ̄ŋgu̍u̍ na̍a̍ īkɛ̄i̍ lo̍ŋ chɔ̍ chɔ̍. 
Mɛ̄lɛ̄ka̍ na̍a̍ chō sɔ̄ŋgā le̍ na̍a̍.” 

21Lēpāa̍ o̍ lēpāa̍, chɔ̍ŋ i̍di̍i̍yo̍ ha̍a̍a̍ mī nyūmnda̍ŋ mā tōl, mī lo̍o̍ŋ fūla̍ o̍ ha̍la̍, ŋ̄ wa̍ 
hīōūwɔ̄ɔ̍ lāchī a̍ wa̍llo̍ a̍ ku̍ndāla̍ŋ. Ku̍ndāa̍ ho̍ō wā wa̍llo̍, mī ku̍ndāa̍ ō pīlɔ̍ɔ̍ ndu̍ 
si᷅m a̍ ba̍lta̍ŋ o̍ lābā. 

22A̍ te̍le̍ŋ ko̍ŋ, mi̍ di̍mūl wānā o̍ wāna̍ wa̍ wa̍llo̍, māā ā wa̍ lūa̍a̍ŋ Chūlu̍sɛ̄lɛ̄m a̍ 
bu̍ɛ̍i̍yāā ndāa̍, le̍ mā wa̍ mɛ̄ŋgɛ̄lāa̍ īchɔ̄l ndu̍yɛ̍ mā tōsā wa̍llo̍ īpāla̍. 

23Ndu̍yɛ̍ ya̍ ni̍, pɔ̄mbūāā nīa̍a̍ ni̍, bɛ̄ndāā nīa̍a̍ ni̍, bu̍ɛ̍i̍yāā nīa̍a̍ ni̍, a̍ pūa̍a̍ wa̍ 
mɛ̄ŋgɛ̄lāa̍ le̍ ya̍a̍mɔ̍ɔ̍wa̍ ha̍ā wa̍, na̍a̍ ki̍nɛ̍i̍ lēpāa̍ lēpāa̍ wānā o̍ wānā ndu̍ o̍o̍ so̍li̍ŋ 
nyɛ̍lā ndɔ̄la̍ wa̍lta̍ŋ lēkɔ̄ɔ̍ le̍. Ndu̍yɛ̍, wānā o̍ wānā wōlɔ̄ɔ̄ ndɔ̍ chɔ̄ūwo̍ wa̍ ndu̍ o̍ bā. 

Nɛ̄hīma̍yā 5 

Nɛh̄īma̍yā su̍ŋgū le̍ wānāā tāmbɛi̍y̍a̍ 
1Mi̍ ī yɔ̄nu᷄ŋ a̍ te̍le̍ŋ ko̍ŋ, pūa̍a̍ ā ti᷄ŋ, lātūlu̍ a̍ lāāndāā ndāa̍, ma̍ ŋɔ̄ɔ̄cha᷄ŋ ta̍u̍ a̍ 
chāāŋāā ndāā Chu̍ūwa̍ ā pīli̍a̍a̍. 

2Mi̍ Chu̍ūwa̍ ā ti᷄ŋ ā wa̍ dīmīo̍o̍ āā, “Na̍a̍ ni̍, a̍ chūāūwāā nāā pi̍a̍a̍ndūa̍a̍, a̍ 
chūāūwāā nāā wa᷅ŋ lāāndūa̍a̍ ŋ̄ chō bɔ̍ɔ̍ sɛ̍lɛ̍. Tē ō ve̍ mī ŋ̄ nɔ̄ nyɛ̄ dīa̍a̍ hɔ̍lɔ̄bi̍ le̍, 
mɛ̄ɛ̍ ŋ̄ chō chūū a̍ yīa̍a̍ŋ.” 

3Mi̍ ā ti᷄ŋ ā wā dīmīo̍o̍ āā, “Yīmā bɛ̄ndūa̍ŋ mā ko̍ma̍l na̍a̍, mi̍ ŋ̄ lēndu̍l chīɔ̄ɔ̄ŋ nāa̍ŋ, 
a̍ kpe̍le̍la̍ nāāla̍ mākīle̍pīi̍la̍ŋ, a̍ chīɛ̄īlā nāāla̍ŋ, le̍ nyɛ̄ dīāā na̍a̍ ŋ̄ dīā wo̍.” 

4Mi̍ ā ti᷄ŋ nda̍ nda̍ wā dīmīo̍o̍ āā, “Na̍a̍ pūm nda̍, mɛ̄ɛ̍ mi̍ ŋ̄ lēndūl chīɔ̄ɔ̄ŋ nāa̍ŋ a̍ 
kpe̍le̍la̍ nāāla̍ mākīle̍pīi̍la̍ŋ chāānda̍ o̍ lābā, le̍ pāāwā māsā bɛ̍ndōo̍ mālɔ̄ɔ̄. 

5Ndu̍yɛ̍, na̍a̍ kpo̍u̍ Chu̍ūwāā pīli̍a̍a̍ kpe̍ na̍a̍ ŋ̄ chō ni̍. Chūāūwāā ndāa̍ a̍ chūāūwāā 
nāa̍ wānāā pi᷄lla̍ nda̍ chō ni̍. Kɛ̍ a̍ ko̍ŋ kpo̍u̍, na̍a̍ na̍a̍ mɛ̄ɛ̍ mi̍ ŋ̄ lēndūl chūāūwāā 
nāā la̍a̍ndūa̍a̍ a̍ ā pīāāndūa̍a̍ o̍ chɛ̄le̍ŋ ni᷄ŋ. Chūāūwāā nāā la̍a̍ndūa̍a̍ ā ti᷄ŋ ā chō ni᷅ŋ 

hāū o̍ chɛ̄le̍ŋ ni᷄ŋ, kɛ̍ ō chō māchūāā ŋ̄ nɔ̍ nyɛ᷅ o̍ nyɛ̄ na̍a̍ ŋ̄ tōsa̍ a̍ ndi̍ le̍. Chīɔ̄ɔ̄ŋ 
nāa̍ŋ bɛ̍ɛ̍ a̍ kpe̍le̍la̍ nāāla̍ mākīle̍pīi̍la̍ŋ ŋ̄ chō ni᷅ŋ mīāl chāāŋnda̍.” 

6Mɛ̄ɛ̍ ya̍ tu̍e̍ī ŋɔ̄ɔ̄chīa̍ŋnda̍ wāŋnda̍ ha̍ā wa̍ nāa̍ ya̍ chu̍a̍ la̍ŋ, ndu̍yɛ̍ a̍ nyɛ̄ o̍ nyɛ̄ nda̍ 
dīmi̍ a̍ chāāŋāā ndāā Chu̍ūwa̍ ā pīli̍a̍a̍ o̍kɔ̄ɔ̄, mi̍ I̍ du̍a̍u̍nu᷄ŋ tu̍mbe̍ ta̍u̍ ta̍u̍. 

7Mɛ̄ɛ̍ ya̍ I̍ yi̍ya̍ŋ a̍ sūɛ̍i̍ he̍ī o̍kɔ̄ɔ̄ ka̍ka̍, mi̍ bi̍ī wāŋ bɛ̄ndūāā lēlɛ̄ŋnda̍, a̍ lāŋgba̍ā 
kālāā lēlɛ̄ŋnda̍ tɔ̍ɔ̍ya̍ŋ, mi̍ di̍mūl nda̍ a̍a̍, “Lā chō chāāŋāā nyāa̍ kīndīlāa̍, mī lā bīī 
nda̍ ba̍na̍sīi̍la̍ bɛ̍nda̍ le̍ la̍ŋ o̍ lābā.” O̍ ko̍ŋ, mi̍ ve̍e̍lū bɔ̄ŋa᷅ŋ bɛ̄ndū lēlɛ̄ŋndo̍, le̍ mī 
so̍ō a̍ sūɛ̍i̍ o̍kɔ̄ɔ̄ 

8Ndu̍yɛ̍, mi̍ I̍ di̍mūl nda̍ a̍a̍, “Na̍a̍ na̍a̍ ŋ̄ chō kīndīo̍o̍ o̍ nɛ̄ī o̍ nɛ̄ī ni̍ŋ le̍ chāāŋāā nāā 
Chu̍ūwa̍ ā nda̍ pīsi̍ wānāa̍ cho̍ a̍ Chu̍ū le̍ o̍ bā wa̍ bāŋāa̍. Kɛ̍ mi̍ nya̍ nya̍ wā chāāŋāā 
nyāā Chu̍ūwa̍ pīsīo̍o̍ le̍ mī ŋ̄ hu᷄ŋ mi̍ŋgī nda̍ vɛ̄lɛ̄ bāŋā.” Mɛ̄ɛ̍ ya̍ I̍ di̍mi̍ le̍nde̍, nda̍ 
kpo̍u̍ ma̍ mēī do̍ŋ do̍ŋ. Kāni̍ nda̍ a̍a̍ nɔ̍ nyɛ̄ o̍ nyɛ̄ nda̍ dīmi̍ le̍. 

9O̍ ko̍ŋ kɔ̍ɔ̍lī, mi̍ di̍mūl nda̍ a̍a̍, “Nyɛ̄ nya̍ chō ho̍ō tōsāa̍ wo̍, ō ni᷄ŋ te̍. Lā nɔ̄ mī lā 
tōsa̍ wa̍llo̍ a̍ sīōōŋīi̍ Mɛ̄lɛ̄ka̍ nāa̍, ko̍ŋ to̍sā ni̍, wānāa̍ cho̍ a̍ Chu̍ū le̍ wa̍, nda̍ yɔ̍nūŋ 
māā ya̍a̍mɔ̍ɔ̍wa̍a̍ nāa̍ ni̍, a̍ su̍ū di̍ōmndā wɔ̄ɔ̍ŋ a̍ na̍a̍ o̍kɔ̄ɔ̄ le̍. 

10Ya̍ ni̍, chāa̍ŋāā nīāā Chu̍ūwa̍ ni̍, bu̍ɛ̍i̍yāa̍ nīa̍a̍ wa̍lla̍ ni̍, ŋ̄ chō wāŋnda̍ ka̍ni̍o̍ŋ 
kūēēla̍ŋ kīo̍o̍, mī ŋ̄ kē nda̍ nyɛ̄ dīa̍a̍ dɔ̍ndɔ̍la̍ŋ. Le̍la̍ŋ ŋ̄ mālnu᷄ŋ sūɛ̍i̍ ba̍na̍sīi̍la̍ŋ 
nda᷅ŋ. 

11Lā mīŋgi̍ nda̍ chīɔ̄ɔ̄ŋ nda᷄ŋ o̍ lābā pāa̍le̍ hāūle̍ŋ nde᷅ŋ, a̍ kpe̍le̍la̍ ndāla̍ yɔ̄mīī 
ɔ̄li̍fīi̍la̍ŋ, a̍ kpe̍le̍ ndāla̍ mākīle̍pīi̍la̍ŋ, a̍ chīɛ̄īlā ndāla̍ŋ. Ba̍na̍sīi̍ o̍ ba̍na̍sīi̍ nya̍ bīī nda̍ 
o̍ lābā o̍ nyɔ̄ɔ̍ŋ mu᷅ŋ ni᷄ŋ, mī lā mīŋgi̍ nda̍ o̍ lābā kpo̍u̍.” 

12O̍ ko̍ŋ, mi̍ wānāā bɛ̄ndūāā lēlɛ̄ŋnda̍ mūlī āā, “Ŋ̄ chō nda̍ nyɛ̄ o̍ nyɛ̄ mīŋgī o̍ bā, 
ndu̍yɛ̍ ŋ̄ cho̍ lɛ̍ nda̍ nyūnā le̍ nyɛ̄ o̍ nyɛ̄ chēle̍ŋ te̍. Ŋ̄ chō tōsā mɛ̄ɛ̍ ŋ̄ dīmi̍ yɛ̍.” O̍ 
ko̍ŋ, mi̍ ve̍e̍lū wānāā sōlīāā lāsa̍lāa̍, le̍ mī wānāā bɛ̄ndūa̍a̍ ā chūa̍ būŋgɛ̄i̍ mā 
mēna᷄ŋ Mɛ̄lɛ̄ka̍ o̍ hɔ̄l māā ā chō tōsā mɛ̄ɛ̍ nda̍ dīmi̍ yɛ̍. 

13O̍ ko̍ŋ, mi̍ ku̍āŋ bɔ̄ɔ̄lē dōma̍ wa̍ ya̍ lēkɔ̄ɔ̍ wo̍ mi̍ di̍mī a̍a̍, “Wānā o̍ wānā to̍sa̍ nyɛ᷅ 
o̍ chu̍a̍ hāū bu̍ŋgɛ̄i̍ māā ō chō tōsā wo̍ le̍, nu̍a̍ā Mɛ̄lɛ̄ka̍ chō chīɛ̄ī ndɔ̄ɔ̍ kōŋɔ̄ɔ̄ ni̍ a̍ 
nyɛ̄ o̍ nyɛ̄ o̍ nɔ̍ mbō mɛ̄i̍ ndu̍ bālā fo̍ndō.” Mi̍ wānāa̍ wa̍ lo̍ŋ nda̍ kpo̍u̍ a̍ di̍mī āā, 
“Āmi̍i̍nā.” Ma̍ sāŋgālā Mɛ̄lɛ̄ka̍ Ya̍a̍wɛ̄ɛ̄. Ndu̍yɛ̍, ma̍ tōsā nyɛ̄ o̍ nyɛ̄ nda̍ chu̍a̍ būŋgɛ̄i̍ 
le̍ tōsāa̍. 

A̍ mɛɛ̄ ̍Nɛh̄īma̍yā wa̍ wāna̍ īkɛn̄dɛ ̄yɛ ̍o̍kɔɔ̄ ̄
14Bōōndi̍i̍ Māsāa̍ Āŋtāsa̍a̍sī o̍ chi̍ŋa̍ wɔ̄sīla̍ŋ bi̍di̍i̍ŋ o̍ lēmāsā ve̍, wɔ̄sī kōŋ nda̍ yūlū 
ya̍ Nɛ̍hīma̍yā le̍ mī wa̍ ma̍sa̍ ībūŋgāa̍ le̍ Chu̍dā ni̍. Ndu̍yɛ̍ mi̍ lo᷅ māsāa̍ ha̍a̍a̍, mbo̍ 
fūūlūū a̍ wɔ̄sī Māsāa̍ Āŋtāsa̍a̍sī o̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ o̍ lēmāsā wo̍. 
Ndu̍yɛ̍ o̍ wɔ̄sīlā tɔ̍ a̍ lā tīɔ̍ɔ̍ŋndā ya̍ chi̍i̍ la̍ŋ o̍ lēmāsā la̍ŋ, pāa̍le̍ pi᷅lɛ̍ bɛ̍ɛ̍ ya̍ ni̍, 
wānāyɛ̍ī nī ni̍, ŋ̄ nyūna̍ wānā o̍ wānā le̍ nyɛ̄ dīāā nda̍ a̍a̍ nɔ̍ le̍ ya̍ kīo̍o̍ māā māsā 
wo̍ le̍. 

15Māsāā tāsi̍a̍a̍ ke̍e̍ku̍ ya̍ lāchī Chu̍dā wa̍ ki̍nɛ̍i̍, ā wa̍ wāŋnda̍ wōlɔ̄ɔ̄lā lūsu̍lɛ̍i̍la̍ŋ 
hāndɔ̄ɔ̍ chōo̍. Lēpāa̍ o̍ lēpāa̍, ā wa̍ wāŋnda̍ nyɛ̄ sɔ̄lāa̍ bīyɔ̄ɔ̍ o̍ bā, ka̍ni̍ŋ hu̍mbo᷄ŋ 
be̍le̍-hi̍ɔ̍ɔ̍lu̍, mā bīī nda̍ vɛ̄lɛ̄ nyɛ̄ dīa̍a̍ o̍ bā a̍ mūɛ̄īya̍ŋ. Māsāā ka̍ŋ bu̍ɛ̍i̍yāā ndāa̍ 
bɛ̍ɛ̍ ā wa̍ wāŋnda̍ kpāāyāa̍ chɔ̄mndo̍ mā tūsi̍ nda̍ nyɛ̄ pālāa̍ chōo̍. Kɛ̍ ya̍ ya̍ I̍ to̍sa̍ 
le̍nde̍ le̍, kāni̍ I̍ nɔ̍ sīōōŋīi̍ Mɛ̄lɛ̄kɛ̍i̍. 

16Mi̍ I̍ yɔ̍ŋgu᷄ŋ kpo̍u̍ o̍ sāāsāa̍ mīŋgīo̍o̍ tāŋgūllo̍ ni᷄ŋ. Na̍a̍ pūa̍a̍ nīa̍a̍ wa̍lla̍, le̍ te̍le̍ŋ 
o̍ te̍le̍ŋ ŋ̄ wa̍ dīōm pīlɛ̍ o̍ wa̍llo̍ ho̍ō ni᷄ŋ, lēlɛ̄ŋ bɛ̍ɛ̍ I̍ pi̍ndu̍ le̍ ya̍ pi̍la̍ le̍. 

17Ndu̍yɛ̍ o̍ ko̍ŋ kɔ̍ɔ̍lī, ō fūla̍ o̍ mīālāā nda̍ a̍a̍ fu̍lā o̍ lɛ̄ŋīī chēle̍ŋnde̍ ni᷄ŋ mā hūŋ ya̍ 
yīlɔ̄ɔ̍, mī I̍ ke᷅ nda̍ nyɛ̄ dīa̍a̍ wa̍ kɔ̄ɔ̄lī, lēpāa̍ o̍ lēpāa̍ Chu̍ūwa̍, lātūlu̍ a̍ lāŋgba̍ā kālla̍, 
kɛ̄mɛ̄ a̍ be̍le̍-ŋu̍ɛ̍ɛ̍nu̍, nda̍ nda̍ a̍a̍ di̍ā nyɛ̍ dīa̍a̍ o̍ ti̍bīi̍ nūu̍ chōo̍ ni̍. 

18Nyɛ̄ dīāā na̍a̍ ŋ̄ di̍ā o̍ pāa̍le̍ŋ ni᷄ŋ o̍ ya̍ lo̍ chi̍ɛ̍ī ni̍ŋ ndo̍, ndu̍ wa̍ ho̍ō ni̍, nāū tōōyōo̍ 
ō pīlɛ̍, a̍ sāā che̍lu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ ā ŋɔ᷄mpu᷅m, o̍ ko̍ŋ kɔ̍ɔ̍lī, a̍ sɔ̄ɔ̍wa̍ hɔ̍lɔ̄bi̍. 
Ndu̍yɛ̍ tē pālɛ̍i̍ tɔ̍ o̍ pālɛ̍i̍ tɔ̍ ndi̍ i̍i̍ hi̍o̍ū pɛ̍, mūɛ̄īmā mākīle̍pīi̍ya̍ŋ su̍u̍ o̍ su̍u̍ hūnɔ̄ɔ̍ 
a̍ ma̍ŋ wa̍chāko̍ le̍ kōlɔ̄ɔ̍. Kɛ̍ a̍ ko̍ŋ kpo̍u̍, pāa̍le̍ pi᷅lɛ̍ bɛ̍ɛ̍ I̍ nyu̍na̍ le̍ nyɛ̄ dīāā ya̍ i̍i̍ nɔ̍ 
le̍ sɔ̄lāa̍ māā māsā wo̍ le̍. Kāni̍ fu̍u̍le̍, wōlɔ̄ɔ̄lā lūsu̍lɛ̍i̍la̍ che᷅le̍ŋ la̍ wa̍ ni᷅ŋ wāŋnda̍ 
ha̍ā chōo̍ ta̍u̍. 

19O̍ ko̍ŋ, mi̍ I̍ pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ nūu̍, lo̍o̍nu̍ŋ a̍ kɛ̄ndɛ̄i̍ nīi̍ le̍ nyɛ̄ o̍ nyɛ̄ ya̍ 
to̍sa̍ le̍ wāŋnda̍ ha̍ā.” 

Nɛ̄hīma̍yā 6 

Ā mɛɛ̄ ̍nda̍ yīi ̍Nɛh̄īma̍yā de̍fo̍o̍ le̍ ndu̍ dīyɔɔ̄ ̍yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Sāŋba̍lā, a̍ Tōba̍a̍yā, a̍ Kɛ̍ɛ̍sīɛ̄m A̍la̍būi̍nɔ̍, a̍ ya̍a̍mɔ̍ɔ̍wa̍a̍ nāa̍ ā 
pīli̍a̍a̍ ā tūɛ̄ī māā I̍ chi̍i̍ sāāsāa̍ mīŋgī tāŋgūl, ndu̍yɛ̍ māā fo̍ndāŋnda̍ wa̍ o̍ sāāsāa̍ lā 
tāmbɛ̍i̍la̍ŋ kpo̍u̍ māā I̍ chi̍i̍ tōōsīāā, mɛ̄ɛ̍ le̍ ko᷅ŋnda̍ŋ mi̍ la̍ a̍a̍ lo᷅ le̍ lɛ̄ɛ̄ndōo̍. 

2O̍ ko̍ŋ, mi̍ Sāŋba̍lā nda̍ Kɛ̍ɛ̍sīɛ̄m a̍ yɔ᷅ŋ ya̍ yōōŋgōo̍ ho̍ō āā, “Hu̍ŋ mī ŋ̄ hu᷄ŋ bɔ̍ɔ̄ŋi̍āŋ 
o̍ chi̍e̍e̍ pi᷅lɛ̍ o̍ dɛ̍ŋgbɔ̍ɔ̍ ni᷄ŋ O̍nō.” Kɛ̍ mi̍ si̍nā māā kɛ̄ɛ̄sīa̍a̍ nda̍ a̍a̍ kɛ̍ɛ̍si̍a̍a̍ ni̍ le̍ ya̍ 
sūɛ̍i̍ wɔ̍ɔ̍ŋnde̍ tōsāllo̍. 

3Le̍ he̍ī, mi̍ I̍ vi̍ām ki̍i̍la̍a̍ a̍ yōōŋgōo̍ nāa̍ nda̍ chu̍a̍ māā ā kɔ̍ di̍mūl nda̍ āā, “Wa̍li̍ 
kpe̍e̍kpe̍i̍yo̍ ya̍ I̍ cho̍ chōo̍ ni̍, le̍la̍ŋ I̍ hi᷅ŋ ni̍ŋ te̍ pa̍. I̍ cho̍ wa̍li̍ nu̍u̍ mālɔ̄ɔ̄ le̍ kɔ̄la̍ŋ 
nāa̍ nya̍ chūā le̍.” 

4Ndu̍yɛ̍ lē hīɔ̍ɔ̍lu̍ kpu̍lu̍ku̍u̍ nda̍ yɔ᷄ŋ ya̍ yōōŋgū pīlɔ̍ɔ̍ ho̍ō ni̍. Kɛ̍ ndu̍yɛ̍ te̍le̍ŋ o̍ te̍le̍ŋ 
mūlī pīlɔ̍ɔ̍ ho̍ō ko̍ni̍ ya̍ I̍ wa̍ nda̍ kīo̍o̍ ni̍. 

5O̍ ŋūɛ̍ɛ̍no̍o̍, mi̍ Sāŋba̍lā vi̍ām bu̍ɛ̍ī ndɔ̄ɔ̍ ō pīlɛ̍ nāa̍ ya̍ chu̍a̍ a̍ yāu̍wo̍. Kɛ̍ yāu̍wo̍ 
ho̍ō ō ve̍ o̍ ki̍ndāā le̍, kāni̍ fo̍ndōle̍, nda̍ a̍a̍ ye̍e̍ma̍ mī wānā o̍ wānā ndu̍ o̍o̍ si̍na̍ 
nyɛ̍ wa̍ o̍ yāu̍wo̍ ho̍ō ni᷄ŋ ndo̍. 

6Dīōmnda̍ wa̍ lā pōōnyīāā o̍ yāu̍wo̍ ho̍ō ni᷄ŋ nda̍ŋ, la̍ cho̍ la᷅ŋ ni̍ āā, “Kɛ̍sīɔ̄ŋ di̍mu̍l 
la̍ māā bā o̍ bā o̍ kɔ̍ o̍ lɛ̄ŋīi̍ ba̍lu̍ na̍a̍ ve̍ ni᷄ŋ ō chō tūēīyɔ̄ɔ̍, mi̍ wāŋnda̍ wā dīmīo̍o̍, 
māā nya̍ Chu̍ūwa̍ lā chō kɛ̄ɛ̄sīa̍a̍ le̍ hūnɔ̄ɔ̄ māsā bɛ̍ndōo̍ sīmūllo̍, māā le̍ sa̍bū kōŋ 

nya̍ chō sāāsāa̍ mīŋgī tāŋgūllo̍ ni̍. Ndu̍yɛ̍ māā nūm Nɛ̄hīma̍yā a̍ ye̍e̍ma̍ mā sīmnu᷄ŋ 
ma̍sā nda̍ bɛ̄ndōo̍. 

7Ndu̍yɛ̍ ō fūla̍ o̍ ko̍ŋ kɔ̍ɔ̍lī, māā nūm hɛ̍li̍ ni᷅ŋ bɛ̍ɛ̍ wa̍nāa̍ su̍a̍ā le̍ Mɛ̄lɛ̄ka̍ wa̍ le̍ mā 
yōnda̍ a̍ nūm o̍kɔ̄ɔ̄ Chūlu̍sɛ̄lɛ̄m māā nūm Mɛ̄lɛ̄ka̍ yūlū ni̍ le̍ mā wa̍ māsāa̍ Chu̍dā. 
Ndu̍yɛ̍ ā sīnā māā ko̍na̍a̍ ho̍ō ō chō māsā bɛ̍ndōo̍ Pa̍a̍sīa̍a̍ kōmāl. Le̍la̍ŋ, hu̍ŋ mī ŋ̄ 
hu᷄ŋ su̍ūki̍āŋ a̍ sūɛ̍i̍ he̍ī o̍kɔ̄ɔ̄.” 

8Kɛ̍ mi̍ mi̍ŋgūl ndu̍ dīōmnde̍ŋ a̍a̍, “Nyɛ̄ o̍ nyɛ̄ ŋ̄ chō dīmīo̍o̍ a̍ ya̍ o̍kɔ̄ɔ̄, ō pīlɛ̍ bɛ̍ɛ̍ 
cho̍ to᷅nya̍ le̍. Nūm pi̍la̍ ko̍ni̍ cha̍l ni̍ mā kɛ̄ɛ̄sīa̍ŋ mu̍ŋ o̍ kɔ̄l ma̍ dīmī mu̍ŋ.” 

9Ndu̍yɛ̍ sīōōŋnde̍ ko̍ni̍ nda̍ a̍a̍ ye̍e̍ma̍ le̍ na̍a̍ dɔ̄wɔ̄ɔ̍ ni̍, le̍ hāli̍ kpe̍ŋ mī dīāllo̍ŋ mu᷅ŋ 
vi᷅ na̍a̍ māā na̍a̍ ŋ̄ si̍o̍ū ta̍ŋgūllo̍ le̍, mī tāŋgūllo̍ ndu̍ o̍o̍ ta̍mbu̍. Kɛ̍ mi̍ I̍ pi̍ɛ̍ī Mɛ̄lɛ̄ka̍ 
a̍a̍, “O̍o̍ Mɛ̄lɛ̄ka̍, ke̍ ya̍ kpāāyāa̍ mī hi̍o̍ū lāchī a̍ wa̍llo̍.” 

10Pāa̍le̍ pi᷅lɛ̍, mi̍ I̍ ku̍ā o̍ chīɛ̍i̍ Sīɛ̄ma̍yā, po̍ Dɛ̄la̍a̍yā wo̍, ndu̍ yɔ̍nūŋ māā po̍ ma᷅ma̍ 
Mɛ̄hīta̍bɛ̄l wo̍ ni̍. I̍ ko̍ma̍l ndu̍ chīɛ̄ī ni̍ŋ, dīo̍o̍ wa̍ ndu̍ ō kīnda᷄ŋ kɔ̍ɔ̍lī. Mbo̍ dīmūl la̍ 
āā, “Ŋ̄ kɔ᷄ o̍ chīɛ̍i̍ Mɛ̄lɛ̄ka̍a̍ mī ŋ̄ kɔ̄ ki̍i̍ndīa̍ŋ di̍ōla̍ŋ kɔ̄ɔ̄lī. Kāni̍, wāŋnda̍ chō hūnɔ̄ɔ̄ 
chūɛ̄llɛ̄ŋ le̍ nu̍m dīyɔ̄ɔ̍.” 

11Kɛ̍ mi̍ mu̍lūl ndu̍ āā, “Mɛ̄ɛ̍ ya̍ I̍ cho̍ nu̍a̍ā yɛ̍, wāna̍ su̍u̍ ya̍ cho̍ wo̍, ya̍ nya̍a̍nūŋ ni̍ 
mī ve̍ŋnu᷄ŋ? Ya̍ ku̍ā o̍ chīɛ̍i̍ Mɛ̄lɛ̄ka̍a̍ ni᷄ŋ ni̍ mī ve̍ŋnu᷄ŋ le̍ yōōmū nūu̍ bāŋāa̍? I̍ ku̍ē 
lo̍ŋ te̍.” 

12Ndu̍yɛ̍, mi̍ I̍ si̍nā ndi̍ pɛ̍ŋgu̍ māā sɔ̄ɔ̍ŋ o̍ wa̍ ya̍ mu᷅ŋ dīmūllo̍ wo̍ŋ māā ō cho̍ 
Mɛ̄lɛ̄ka̍ le̍ ve᷅m ndu̍ le̍, kɛ̍ māā Tōba̍a̍yā nda̍ Sāŋba̍lā nda̍ hi̍o̍ū ndu̍ kɔ̄ɔ̄lī ni̍ le̍ mbō 
hu᷄ŋ di̍mūl la̍ mu̍ŋ. 

13Ā hīōū ndu̍ māhīāūwāā kɔ̄ɔ̄lī le̍ ya̍ sīōōŋnde̍ dɔ̄wɔ̄ɔ̍ le̍ hāli̍kpe̍ŋ mī sīōōŋnde̍ ndi̍ 
i̍i̍ bi̍ī ya̍, mī ya̍ i̍i̍ to̍sa̍ yɔ̄ŋ wɔ̄ɔ̍ŋndo̍. O̍ ko̍ŋ, mī ya̍ i̍i̍ ke̍la̍ dīōlā wɔ̄ɔ̍ŋnda̍ŋ, mī ya̍ i̍i̍ 
to̍lnu᷄ŋ la̍si̍ɔ̍mbu̍. 

14O̍ ko̍ŋ, mi̍ pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ nūu̍, I̍ ma̍l nu̍m Tōba̍a̍yā o̍ bā, a̍ Sāŋba̍lā, 
a̍ Nōwāda̍yāā wānā la̍nɔ̍ di̍mīāā sɔ̄ɔ̍ŋ wa̍ā lāchīo̍o̍, a̍ wānāā dīmīāā sɔ̄ɔ̍ŋ wa̍ā 
lāchīa̍a̍ ā pīli̍a̍a̍, a̍ ye̍e̍ma̍ mā dɔ̄ū ya̍ sīōōŋnde̍ wa̍. Tu̍si̍ nda̍ nyɛ̄ pālāa̍ chōo̍.” 

A̍ mɛɛ̄ ̍nda̍ chīi ̍sāāsāa̍ Chūlu̍sɛl̄ɛm̄ tāŋgūl lɛ ̍o̍kɔɔ̄ ̄
15O̍ ko̍ŋ kɔ̍ɔ̍lī, mi̍ sāāsāa̍ Chūlu̍sɛ̄lɛ̄m o̍ chu̍ū mīŋgī tāŋgūl. Ŋ̄ chīi̍ pālɛ̍i̍ be̍le̍-
ŋu̍ɛ̍ɛ̍nu̍ a̍ ī ŋīi̍ŋ o̍ sāāsāa̍ ho̍ō tāŋgūllo̍ ni᷄ŋ. O̍ mālɔ̄ bi̍di̍i̍ŋ a̍ lē ŋūɛ̍ɛ̍nu̍a̍ŋ chōo̍ 
kpe̍e̍kpe̍i̍, o̍ pāŋgi̍i̍ I̍lūve̍ ni᷄ŋ sāāsāa̍ ō chūū tāŋgūl ni̍. 

16Mɛ̄ɛ̍ ya̍a̍mɔ̍ɔ̍wa̍a̍ nāa̍ ā tūēī a̍ nyɛ᷄ yɔ̍nu̍ŋndo̍, ndu̍yɛ̍ lɛ̄ŋīi̍ ba̍lu̍ na̍a̍ ve̍ bɛ̍ɛ̍ ma̍ chā 
nyɛ᷄ yɔ̍nu̍ŋ ndo̍, mi̍ sīōōŋnde̍ ī bīī nda̍ ndu̍yɛ̍ mi̍ yōōmūa̍ŋ mā fūlā nda̍ po̍. Kāni̍, 
ma̍ sīnā māā Mɛ̄lɛ̄ka̍ wa̍ na̍a̍ kɔ̄ɔ̄lī ni̍ mi̍ ŋ̄ tīū tāŋgūllo̍ ho̍ō bā. 

17Ndu̍yɛ̍ a̍ te̍le̍ŋ na̍a̍ ŋ̄ wa᷄ tāŋgūllo̍ ho̍ō wo̍, yāu̍la̍ ka̍ ka̍ la̍ wa̍ hīŋnɔ᷄ŋndo̍ Tōba̍a̍yā 
tɛ̍ɛ̄ŋ nda̍ wānāā bɛ̄ndūa̍a̍ Chu̍dā. 

18Chu̍ūwāā ka̍ ka̍ ma̍ chūēl Tōba̍a̍yā būŋgɛ̄i̍ ī kālā ka̍lā, māā ā chō ndu̍ wā kɔ̄ɔ̄lī. 
Kāni̍, le̍ mɛ̄ɛ̍ o̍ wa̍ lēfōo̍ Sīɛ̄kāna̍yā, po̍ A̍ lu̍a̍ā wo̍ yɛ̍. Ndu̍yɛ̍ vɛ̍lɛ̄, Chōna̍ta᷅ŋ po̍ ndɔ̄, 
ndu̍ ndu̍ o̍o̍ chu̍a̍ chūa̍ Mɛ̍si̍u̍lām, po̍ Bɛ̄lu̍i̍ka̍yā wo̍ o̍ nɔ̄ɔ̍ ni᷄ŋ ni̍. 

19Ndu̍yɛ̍ te̍le̍ŋ o̍ te̍le̍ŋ, wāŋnda̍ wa̍ ya̍ dīmūllo̍ māā Tōba̍a̍yā o̍ wa̍ sɔ̄ɔ̍ŋ kɛ̍ndɔ᷄ŋ 
tōsāa̍. Ndu̍yɛ̍, nyɛ̄ o̍ nyɛ̄ ya̍ di̍mi̍ pɛ̍, ā mālnu̍ŋ vɛ̄lɛ̄ ā kɔ̍ di̍mūl Tōba̍a̍yā. Ndu̍yɛ̍ mi̍ 
Tōba̍a̍yā o̍ po̍o̍nyīāl la̍ yāu̍la̍ ka̍ka̍ le̍ ya̍ sīōōŋnde̍ dɔ̄wɔ̄ɔ̍. 

Nɛ̄hīma̍yā 7 

1Mɛ̄ɛ̍ sāāsāa̍ chūū tāŋgūl kpo̍u̍, ndu̍yɛ̍ mi̍ dīōla̍ŋ lā chūū lɛ̄ɛ̄ndūū, mi̍ ŋ̄ hɛ̍lī 
wāŋnda̍ mi̍ ŋ̄ kɛ̍sī nda̍ o̍ fo̍ndāŋnda̍ŋ le̍ wa̍lta̍ yɛ̍ yɛ̍la̍ŋ tōsāa̍. Wānāā kāŋ nda̍ cho̍ 
ha̍ā ni̍, wānāa̍ ma̍ndā di̍o̍la̍ sāāsāla̍ŋ nda̍, a̍ wānāā ŋ̄chōndu̍a̍a̍, a̍ Li̍va̍īya̍. 

2O̍ ko̍ŋ, mi̍ hɛ̍lī wānāā ŋīɔ̍ɔ̍ŋ, Ha̍na̍nī, o̍ wa̍ wānāyɛ̍ī nīi̍ yo̍, nda̍ Hānāni̍yā, wāna̍ 
wa̍ fo̍ndā wāŋnda̍ chāl le̍ chīɛ̍i̍ Mɛ̄lɛ̄ka̍a̍ māndāa̍ wo̍ bōlle̍ŋndo̍ mi̍ ha̍ndū nda̍ 
Chūlu̍sɛ̄lɛ̄m bōlle̍ŋ. Hānāni̍yā wo̍ ho̍ō yɛ̍, ō wa̍ wānā sa̍kpō, ndu̍yɛ̍ ndu̍ o̍o̍ nɔ̍ 
sīōōŋīi̍ Mɛ̄lɛ̄kɛ̍i̍ mbo̍ hīāū wānāā ka̍ ka̍. 

3Mi̍ di̍mūl pūa̍a̍ ha̍ā, māā ā wa᷅ dīōlā sāāsāla̍ ba̍lu̍ Chūlu̍sɛ̄lɛ̄m nda̍ŋ pēnā kūmbīo̍o̍ 
le̍, ha̍a̍a̍ mɛ̄ɛ̍ mī pāa̍le̍ŋ lē kēndū. Ndu̍yɛ̍ mi̍ si̍lā vɛ̄lɛ̄ māā ā wa᷄ la̍ŋ kēlēŋāa̍ kīndāa̍, 
mā bēŋi̍ la̍ŋ kpa̍ŋ kpa̍ŋ, lɔ̍ɔ̍ pa̍ mī wānāa̍ cho̍ sāāsāa̍ māndāa̍ wa̍ ā ma᷄l wa̍llo̍ a̍ 
pāa̍le̍ de̍lāā le̍ŋ. Ndu̍yɛ̍, mi̍ di̍mūl nda̍ vɛ̄lɛ̄ māā ā dīmu̍l wa̍nāa̍ cho̍ Chūlu̍sɛ̄lɛ̄m 
nda̍, mā hɛ̄li̍ wa᷅ŋnda̍ le̍ sāāsāa̍ māndāa̍ o̍ fo̍ndāŋndā yɛ̍ yɛ̍la̍ŋ, mī ā ti᷄ŋ ā wa̍ sāāsa̍ 
ke̍e̍ku̍ o̍ chīɛ̄īlā ndāla̍ŋ īkɛ̄i̍ yo̍ māndāa̍. 

Wānāa̍ fu̍la̍ o̍ bīyɔɔ̄ ̍niŋ᷄ Ba̍bil̍ɔŋ̄ ma̍ mīīŋgū Chūlu̍sɛl̄ɛm̄ nda̍ dīōlā ndāla̍ŋ 
(Ɛ̍si̍lūā 2:1-70) 

4Ndu̍yɛ̍ chi̍e̍e̍ bɛ̍ndū bɛ̄ndōo̍ pi̍la̍ Chūlu̍sɛ̄lɛ̄m o̍ wa̍ ni̍. Ō wa̍ o̍ kūmbīa̍ŋ ta̍u̍, kɛ̍ 
wānāā bɔ̄ɔ̍ bɛ̍ɛ̍ a̍ ve̍ wɔ̍ i̍cha̍li̍ lo̍ŋ te̍, ndu̍yɛ̍ chīɛ̄īlā sa̍na̍a̍ bɛ̍ɛ̍ nda̍ a̍a̍ te̍ŋgu̍l lɔ̍ lo̍ŋ 
te̍. 

5O̍ ko̍ŋ kɔ̍ɔ̍lī, mi̍ sa̍a̍lu᷄ŋ ko̍na̍ wānāā tāsi̍a̍a̍ fu̍la̍ o̍ bīyɔ̄ɔ̍ ni᷄ŋ ma̍ mīīŋgū Chu̍dā wa̍ 
a̍ pūlāma̍ nda̍ fūla̍ chōo̍ wa̍ŋ. O̍ ko̍ŋ, mi̍ Mɛ̄lɛ̄ka̍ dūāū ya̍ o̍ kɔ̄l le̍ mī chu̍u̍ŋgi̍a̍a̍ 
wānāā bɛ̄ndūāā lēlɛ̄ŋnda̍, a̍ lāŋgba̍ā kālla̍, a̍ wānāā chēle̍ŋnda̍ le̍ mī mɛ̍ɛ̍ndi̍a̍ŋ 
ko̍na̍a̍ a̍ wāŋnda̍ ha̍ā o̍kɔ̄ɔ̄ a̍ pūlāma̍ nda̍ fūla̍ chōo̍ wa̍ŋ. Ko̍na̍la̍ ya̍ I̍ sa̍a̍lu̍ŋ o̍ 
yāu̍wo̍ ni᷄ŋ nda̍ŋ, la̍ŋ la̍ cho̍ la᷅ŋ ni̍. 

6Wānāa̍ Māsāa̍ Nābi̍u̍kānɛ̍ɛ̍sā ndu̍ o̍o̍ bi̍ī mbo̍ kūā a̍ nda̍ o̍ bīyɔ̄ɔ̍ ni᷄ŋ o̍ būŋgɛ̄ī pūm 
ni᷄ŋ Ba̍bi̍lɔ̄ŋ nda̍, ma̍ mīīŋgū Chūlu̍sɛ̄lɛ̄m, a̍ Chu̍dā, mi̍ wānā o̍ wānā mi̍i̍ŋgū o̍ chi̍e̍e̍ 
ndɔ̄ɔ̍. 

7Ndu̍yɛ̍ wānāā bɛ̄ndūa̍a̍, a̍ wa̍ nda̍ chīla̍ŋ nda̍, nda̍ cho̍ ha̍ā ni̍. Sɛ̄lūba̍bɛ̄l, a̍ 
Chɛ̍sūāā, a̍ Nɛ̄hīma̍yā, a̍ Āsālu̍i̍yā, a̍ Lu̍a̍mi̍yā, a̍ Nɛ̄hɛ̄mi̍yā, a̍ Mɔ̍di̍kāī, a̍ Bi̍li̍sīāŋ, a̍ 
Mɛ̄sīpɛ̍lu̍ɛ̍tī, a̍ Bīki̍vāī, a̍ Nēhu᷅m, a̍ Ba̍nā. 

8-25Wānāa̍ fu̍la̍ o̍ bīyɔ̄ɔ̍ ni᷄ŋ ma̍ mīīŋgū I̍sɔ̄lūɛ̄ī ma̍ chɔ̄m nda̍ a̍ yu̍ŋgu̍la̍ŋ kpɛ̍ kpɛ̍ 
wa̍, nda̍ wa̍ ha̍ā bōllē pīlɛ̍ ni̍. Pūa̍a̍ fu̍la̍ o̍ yu̍ŋgu̍ Pa̍lɔ̄ɔ̄ wo̍ chōo̍ wa̍, ā wa̍ wāa̍la̍ŋ 

lā tīɔ̍ɔ̍ŋ, a̍ kɛ̄mɛ̄ a̍ be̍le̍-ŋɔ̍mmɛ̍ū, a̍ wānāā ŋīɔ̍ɔ̍ŋ (2,172), a̍ fu̍la̍ o̍ yu̍ŋgu̍ Sīɛ̄fāta̍yā 
wo̍ chōo̍ wa̍, ā wa̍ kɛ̄mɔ̄ɔ̍ lē ya̍a̍ a̍ ŋ̄wāŋ be̍le̍-ŋɔ̍mmɛ̍ū a̍ wānāā ŋīɔ̍ɔ̍ŋ (372), a̍ fu̍la̍ 
o̍ yu̍ŋgu̍ A̍lu̍a̍ā wo̍ chōo̍ wa̍, ā wa̍ kɛ̄mɔ̄ɔ̍ lē ŋɔ᷄mpu᷅m a̍ ŋ̄wāŋ be̍le̍-ŋu̍ɛ̍ɛ̍nu̍ a̍ wānāā 
ŋīɔ̍ɔ̍ŋ (652), a̍ fu̍la̍ o̍ yu̍ŋgu̍ Pāhātī Mo̍wa̍bī wo̍ chōo̍ wa̍, ā wa̍ wāŋnda̍ wāa̍la̍ŋ lā 
tīɔ̍ɔ̍ŋ, a̍ kɛ̄mɔ̄ɔ̍ lē ŋɔ̄ma̍a̍, a̍ ŋ̄wāŋ tɔ̍ a̍ wānāā ŋɔ̄ma̍a̍ (2,818). Ndu̍yɛ̍, yu̍ŋgu̍ Pāhāā 
Mo̍wa̍bī wo̍ ho̍ō yɛ̍, o̍ yu̍ŋgu̍ Chɛ̍sūāā a̍ Cho̍wa̍bī wo̍ chōo̍ nda̍ fu̍la̍ ni̍. Wānāa̍ fu̍la̍ 
o̍ yu̍ŋgu̍ Ɛ̍lāmndo̍ chōo̍ wa̍, ā wa̍ wāa̍ ō pīlɛ̍ a̍ kɛ̄mɔ̄ɔ̍ lē dīi̍ŋ a̍ ŋ̄wāŋ be̍le̍-ŋu̍ɛ̍ɛ̍nu̍, 
a̍ wānāā hīɔ̍ɔ̍lu̍ (1,254), a̍ fu̍la̍ o̍ yu̍ŋgu̍ Sa̍tū wo̍ chōo̍ wa̍, ā wa̍ kɛ̄mɔ̄ɔ̍ lē ŋɔ̄ma̍a̍ a̍ 
ŋ̄wāŋ be̍le̍-hi̍ɔ̍ɔ̍lu̍ a̍ ā ŋūɛ̍ɛ̍nu̍ (845), a̍ fu̍la̍ o̍ yu̍ŋgu̍ Sa̍kāī yo̍ chōo̍ wa̍, ā wa̍ wāŋnda̍ 
kɛ̄mɔ̄ɔ̍ lē ŋɔ᷄mmɛ̍ū, a̍ be̍le̍-ŋɔ̍mpu᷅m (760), a̍ fu̍la̍ o̍ yu̍ŋgu̍ Bīni̍nūīyo̍ chōo̍ wa̍, ā wa̍ 
wāŋnda̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-hi̍ɔ̍ɔ̍lu̍, a̍ ā ŋɔ̄ma̍a̍ (648), a̍ fu̍la̍ o̍ yu̍ŋgu̍ Be̍bāīyo̍ 
chōo̍ wa̍, ā wa̍ wāŋnda̍ kɛ̄mɔ̄ɔ̍ lē ŋɔ᷄mpu᷅m, a̍ bi̍di̍i̍ŋ a̍ ā ŋɔ̄ma̍a̍ (628), a̍ fu̍la̍ o̍ yu̍ŋgu̍ 
A̍si̍ka̍dī wo̍ chōo̍ wa̍, ā wa̍ wāŋnda̍ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē ya̍a̍ a̍ ŋ̄wāŋ bi̍di̍i̍ŋ 
a̍ wānāā ŋīɔ̍ɔ̍ŋ (2,322), a̍ fu̍la̍ o̍ yu̍ŋgu̍ Ādo̍ni̍kāmndo̍ chōo̍ wa̍, ā wa̍ wāŋnda̍ 
kɛ̄mɔ̄ɔ̍ lē ŋɔ᷄mpu᷅m a̍ ŋ̄wāŋ be̍le̍-ŋɔ̍mpu᷅m a̍ ā ŋɔ᷄mmɛ̍ū (667), a̍ fu̍la̍ o̍ yu̍ŋgu̍ 
Bīki̍vāīyo̍ chōo̍ wa̍, ā wa̍ wāŋnda̍ wāa̍la̍ŋ lā tīɔ̍ɔ̍ŋ a̍ ŋ̄wāŋ be̍le̍-ŋɔ̍mpu᷅m a̍ wānāā 
ŋɔ᷄mmɛ̍ū (2,067), wānāa̍ fu̍la̍ o̍ yu̍gu̍ A̍di᷅ŋndo̍ chōo̍ wa̍, ā wa̍ kɛ̄mɔ̄ɔ̍ lē ŋɔ᷄mpu᷅m a̍ 
ŋ̄wāŋ be̍le̍-ŋu̍ɛ̍ɛ̍nu̍ a̍ ā ŋūɛ̍ɛ̍nu̍ (655), a̍ fu̍la̍ o̍ yu̍ŋgu̍ A̍tɛ̄ɛ̄ ō nda̍ a̍a̍ ve̍e̍lū vɛ̍lɛ̄ āā 
Hɛ̄sɛ̄ki̍yā wo̍ chōo̍ wa̍, ā wa̍ wāŋnda̍ be̍le̍-ŋɔ̍ma̍hīɔ̍ɔ̍lu̍ a̍ ā ŋɔ̄ma̍a̍ (98), a̍ fu̍la̍ o̍ 
yu̍ŋgu̍ Ha̍sīūm ndo̍ chōo̍ wa̍, ā wa̍ wāŋnda̍ kɛ̄mɔ̄ɔ̍ lē ya̍a̍ a̍ bi̍di̍i̍ŋ a̍ ā ŋɔ̄ma̍a̍ (328), 
a̍ fu̍la̍ o̍ yu̍ŋgu̍ Bɛ̍sa̍ī wo̍ chōo̍ wa̍, ā wa̍ wāŋnda̍ kɛ̄mɔ̄ɔ̍ lē ya̍a̍ a̍ ŋ̄wāŋ bi̍di̍i̍ŋ a̍ ā 
hi̍ɔ̍ɔ̍lu̍ (324), a̍ fu̍la̍ o̍ yu̍ŋgu̍ Hālu̍i̍fī wo̍ chōo̍ wa̍, a̍ wa̍ wāŋnda̍ kɛ̄mɛ̄ a̍ tɔ̍ a̍ ā ŋīɔ̍ɔ̍ŋ 
(112), a̍ fu̍la̍ o̍ yu̍ŋgu̍ Ki̍bīɔ̄ŋ ndo̍ chōo̍ wa̍, ā wa̍ ŋ̄wāŋ be̍le̍-ŋɔ̍ma̍hīɔ̍ɔ̍lu̍ a̍ ā ŋūɛ̍ɛ̍nu̍ 
(95). 

26-38Wānāā fi̍nyāā ndāā ma̍māa̍ fūla̍ o̍ chi̍e̍e̍ŋ yɛ̍ yɔ̍ŋ mu᷅ŋ ma̍ kūā a̍ nda̍ o̍ bīyɔ̄ɔ̍ 
ni᷄ŋ nda̍, nda̍ bɛ̍ɛ̍ ma̍ mīīŋgū. Ndu̍yɛ̍ chi̍e̍e̍ŋ mu̍ŋ, mu̍ŋ cho̍ mu᷅ŋ ni̍ ndu̍yɛ̍ a̍ mɛ̄ɛ̍ 
nda̍ wa̍ bōllē pīlɛ̍ o̍ chi̍e̍e̍ o̍ chi̍e̍e̍ yɛ̍. Wānāa̍ fu̍la̍ Bɛ̍ti̍lɛ̍hɛ̄m, a̍ Nɛ̍to̍fā chi̍e̍e̍ wa̍, ā 
wa̍ wāŋnda̍ kɛ̄mɛ̄ a̍ be̍le̍-ŋɔ̍ma̍a̍ a̍ ā ŋɔ̄ma̍a̍ (188), a̍ fu̍la̍ A̍na̍tɔ̍tī chi̍e̍e̍ wa̍, ā wa̍ 
wāŋnda̍ kɛ̄mɛ̄ a̍ bi̍di̍i̍ŋ a̍ ā ŋɔ̄ma̍a̍ (128), a̍ fu̍la̍ Bɛ̄tī-Āsīma̍vɛ̍tī chi̍e̍e̍ wa̍, ā wa̍ ŋ̄wāŋ 
be̍le̍-hi̍ɔ̍ɔ̍lu̍ a̍ ā ŋīɔ̍ɔ̍ŋ (42), a̍ fu̍la̍ Kīlīāātī Chi̍a̍a̍lūīm chi̍e̍e̍, a̍ Chɛ̍fi̍lūā chi̍e̍e̍, a̍ 
Bīɛ̄ɛ̄lɔ̍tī chi̍e̍e̍ wa̍, ā wa̍ wāŋnda̍ kɛ̄mɔ̄ɔ̍ lē ŋɔ᷄mmɛ̍ū a̍ be̍le̍-hi̍ɔ̍ɔ̍lu̍ a̍ ā ya̍a̍ (743), a̍ 
fu̍la̍ Lu̍a̍mā chi̍e̍e̍ a̍ Kɛ̍bā chi̍e̍e̍ wa̍, ā wa̍ wāŋnda̍ kɛ̄mɔ̄ɔ̍ lē ŋɔ᷄mpu᷅m a̍ ŋ̄wāŋ bi̍di̍i̍ŋ 
a̍ ō pīlɛ̍ (621), a̍ fu̍la̍ Mākīma̍sī chi̍e̍e̍ wa̍, ā wa̍ wāŋnda̍ kɛ̄mɛ̄ a̍ bi̍di̍i̍ŋ a̍ ā ŋīɔ̍ɔ̍ŋ 
(122), a̍ fu̍la̍ Bɛ̍tɛ̄ɛ̄l chi̍e̍e̍ a̍ A̍ī chi̍e̍e̍ wa̍, ā wa̍ kɛ̄mɛ̄ a̍ bi̍di̍i̍ŋ a̍ ā ya̍a̍ (123), a̍ fu̍la̍ 
Ni̍bɔ̄, chi̍o̍o̍ ō pīlɔ̍ɔ̍ wa̍, ā wa̍ be̍le̍-ŋu̍ɛ̍ɛ̍nu̍ a̍ ā ŋīɔ̍ɔ̍ŋ (52), a̍ fu̍la̍ Ɛ̍lām, chi̍o̍o̍ pīlɔ̍ɔ̍ 
wa̍, ā wa̍ wāŋnda̍ wāa̍ ō pīlɛ̍ a̍ kɛ̄mɔ̄ɔ̍ lē di̍i̍ŋ a̍ be̍le̍-ŋu̍ɛ̍ɛ̍nu̍ a̍ ā hīɔ̍ɔ̍lu̍ (1,254), a̍ 
fu̍la̍ Ha̍lūīm chi̍e̍e̍ wa̍, ā wa̍ kɛ̄mɔ̄ɔ̍ lē yāa̍, a̍ ŋ̄wāŋ bi̍di̍i̍ŋ (320), a̍ fu̍la̍ Chɛ̄lu̍i̍kō 
chi̍e̍e̍ wa̍, ā wa̍ wāŋnda̍ kɛ̄mɔ̄ɔ̍ lē ya̍a̍ a̍ ŋ̄wāŋ be̍le̍-hi̍ɔ̍ɔ̍lu̍ a̍ ā ŋūɛ̍ɛ̍nu̍ (345), a̍ fu̍la̍ 
Lɔ̍ɔ̍dī, a̍ Hādi̍dī, a̍ O̍nō chi̍e̍e̍ wa̍, ā wa̍ wāŋnda̍ kɛ̄mɔ̄ɔ̍ lē ŋɔ᷄mmɛ̍ū a̍ ŋ̄wāŋ bi̍di̍i̍ŋ a̍ 
ō pi᷅lɛ̍ (721), a̍ fu̍la̍ Sɛ̍nāā chi̍e̍e̍ wa̍, ā wa̍ wāŋnda̍ wāa̍la̍ŋ lā ya̍a̍, a̍ kɛ̄mɔ̄ɔ̍ lē 
ŋɔ̄ma̍hīɔ̍ɔ̍lu̍ a̍ ŋ̄wāŋ be̍le̍-ya̍a̍ (3,930). 

39-42Yu̍gu̍la̍ wānāā sōlīāā lāsa̍lāa̍ a̍ fu̍la̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ ma̍ mīīŋgū Chūlu̍sɛ̄lɛ̄m 
nda̍, nda̍ cho̍ ha̍ā ni̍. 

A̍ fu̍la̍ o̍ yu̍ŋgu̍ Chɛ̄da̍yāā wo̍ chōo̍ wa̍ ā wa̍ wāŋnda̍ kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍, a̍ ŋ̄wāŋ 
be̍le̍-ŋɔ̍mmɛ̍ū a̍ ā ya̍a̍ (973). Ndu̍yɛ̍ yu̍ŋgu̍ Chɛ̄da̍yāā wo̍ ho̍ō, o̍ pūlāle̍ Chɛ̍sūāā le̍ŋ 
chōo̍ nda̍ a̍a̍ fu̍la̍ ni̍. 

A̍ fu̍la̍ o̍ yu̍ŋgu̍ I̍māā wo̍ chōo̍ wa̍, ā wa̍ wāŋnda̍ wāa̍ pi᷅lɛ̍ a̍ ŋ̄wāŋ be̍le̍-ŋu̍ɛ̍ɛ̍nu̍ a̍ ā 
ŋīɔ̍ɔ̍ŋ (1,052). 

A̍ fu̍la̍ o̍ yu̍ŋgu̍ Pa̍si̍hɔ̄ɔ̄ wo̍ chōo̍ wa̍, ā wa̍ wāŋnda̍ wāa̍ ō pīlɛ̍ a̍ kɛ̄mɔ̄ɔ̍ lē dīi̍ŋ a̍ 
be̍le̍-hi̍ɔ̍ɔ̍lu̍ a̍ ā ŋɔ᷄mmɛ̍ū (1,247). 

A̍ fu̍la̍ o̍ yu̍ŋgu̍ Ha̍lūīmndo̍ chōo̍ wa̍, ā wa̍ wāŋnda̍ wāa̍ ō pīlɛ̍ a̍ ŋ̄wāŋ tɔ̍ a̍ ā 
ŋɔ᷄mmɛ̍ū (1,017). 

43-45Wānāa̍ fu̍la̍ o̍ yu̍ŋgu̍la̍ Li̍va̍īya̍ chōo̍ ma̍ mīīŋgū Chūlu̍sɛ̄lɛ̄m nda̍, nda̍ cho̍ ha̍ā 
ni̍. 

A̍ fu̍la̍ o̍ yu̍ŋgu̍ Chɛ̍sūāā wo̍ chōo̍, a̍ yu̍ŋgu̍ Ka̍di̍mīɛ̄l wo̍ chōo̍ wa̍ ā wa̍ ŋ̄wāŋ be̍le̍-
ŋɔ̍mmɛ̍ū a̍ ā hi̍ɔ̍ɔ̍lu̍ (74). Ndu̍yɛ̍ yu̍ŋgu̍la̍ ti̍ɔ̍ɔ̍ŋnda̍ŋ ndāŋ, o̍ pūlāle̍ Hōda̍vīāāle̍ŋ 
chōo̍ nda̍ fūla̍ ni̍. Wānāa̍ fu̍la̍ o̍ ku̍ndā wānāā ŋ̄chōndūa̍a̍ o̍ chīɛ̍i̍ Mɛ̄lɛ̄ka̍a̍ wa̍ chōo̍ 
wa̍, nda̍ yɔ̍nūŋ māā yu̍ŋgu̍ A̍sa̍fī wo̍ ni̍, ā wa̍ wāŋnda̍ kɛ̄mɛ̄ a̍ be̍le̍-hi̍ɔ̍ɔ̍lu̍ a̍ ā ŋɔ̄ma̍a̍ 
(148). Wānāā nda̍ a̍a̍ ma̍ndā chi̍ɛ̍ī Mɛ̄lɛ̄ka̍a̍ wa̍ nda̍ cho̍ ha̍ā ni̍. Pūa̍a̍ Si̍a̍lɔ̄ŋ nda̍, a̍ 
pūa̍a̍ A̍tɛ̄ɛ̄ wa̍, a̍ pūa̍a̍ Ta̍li̍mɔ̄ŋ nda̍, a̍ pūa̍a̍ Āku̍bī wa̍, a̍ pūa̍a̍ Hāti̍tā wa̍, a̍ pūa̍a̍ 
Si̍o̍bāī wa̍, ā wa̍ kpo̍u̍ kpo̍u̍ pūa̍a̍ kɛ̄mɛ̄ a̍ be̍le̍-ya̍a̍ a̍ ā ŋɔ̄ma̍a̍ (138). 

46-56O̍ ko̍ŋ kɔ̍ɔ̍lī, wānāā nda̍ a̍a̍ to̍sa̍ wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍, yu̍ŋgu̍la̍ ndāla̍ 
mi̍i̍ŋgu̍ Chu̍dā wa̍, la̍ŋ la̍ cho̍ la᷅ŋ ni̍. Pūa̍a̍ Si̍hā wa̍, a̍ pūa̍a̍ Hāsu̍fā wa̍, a̍ pūa̍a̍ 
Tāāba̍yo̍tī wa̍, a̍ pūa̍a̍ Kɛ̍lɔ̍sī wa̍, a̍ pūa̍a̍ Si̍ā wa̍, a̍ pūa̍a̍ Pa̍dɔ̄ŋ nda̍, a̍ pūa̍a̍ Le̍ba̍nāā 
wa̍, a̍ pūa̍a̍ Hāka̍bā wa̍, a̍ pūa̍a̍ Sīāli̍māī, a̍ pūa̍a̍ Ha̍nāŋ nda̍, a̍ pūa̍a̍ Ki̍dɛ̄ɛ̄l wa̍, a̍ 
pūa̍a̍ Ka̍hāā wa̍, a̍ pūa̍a̍ Lu̍e̍yāā wa̍, a̍ pūa̍a̍ Lu̍ɛ̍sīŋ nda̍, a̍ pūa̍a̍ Nɛ̍ko̍dā wa̍, a̍ pūa̍a̍ 
Ka̍sām nda̍, a̍ pūa̍a̍ Yu̍sā wa̍, a̍ pūa̍a̍ Pa̍a̍sīāā wa̍, a̍ pūa̍a̍ Be̍sa̍ī wa̍, a̍ pūa̍a̍ Me̍u̍nīm 
nda̍, a̍ pūa̍a̍ Nɛ̄fūsi̍ɛ̍sīm nda̍, a̍ pūa̍a̍ Bāki̍bu̍kī wa̍, a̍ pūa̍a̍ Hāku̍fāā wa̍, a̍ pūa̍a̍ 
Ha̍hɔ̄ɔ̄ wa̍, a̍ pūa̍a̍ Bāāsīli̍tī wa̍, a̍ pūa̍a̍ Mɛ̍hi̍dā wa̍, a̍ pūa̍a̍ Ha̍a̍sīāā wa̍, a̍ pūa̍a̍ 
Ba̍a̍ko̍sī wa̍, a̍ pūa̍a̍ Si̍i̍lūīāŋ wa̍, a̍ pūa̍a̍ Tɛ̍mā wa̍, a̍ pūa̍a̍ Nɛ̍ɛ̍sīāā wa̍, a̍ pūa̍a̍ Ha̍ti̍fā 
wa̍. 

57-59Bu̍ɛ̍i̍yāa̍ Sɔ̍lɔ̍mɔ̄ŋ nda̍ wānāa̍ fu̍la̍ o̍ yu̍ŋgu̍la̍ ndāla̍ŋ chōo̍, ma̍ fūlā Ba̍bi̍lɔ̄ŋ o̍ 
bīyɔ̄ɔ̍ ni᷄ŋ ma̍ mīīŋgū Chu̍dā wa̍, nda̍ cho̍ ha̍ā ni̍. Pūa̍a̍ So̍tāī wa̍, a̍ pūa̍a̍ Sōfɛ̍lu̍ɛ̍tī 
wa̍, a̍ pūa̍a̍ Pɛ̄lu̍i̍dā wa̍, a̍ pūa̍a̍ Cha̍a̍lāā wa̍, a̍ pūa̍a̍ Da̍a̍kɔ̄ŋ nda̍, a̍ pūa̍a̍ Ki̍dɛ̄ɛ̄l wa̍, 
a̍ pūa̍a̍ Sīɛ̄fāta̍yā wa̍, a̍ pūa̍a̍ Ha̍a̍tīl wa̍, a̍ pūa̍a̍ Pōchɛ̄lūɛ̄tī-Ha̍sɛ̍bīm nda̍, a̍ pūa̍a̍ 
A̍mɔ̄ŋ nda̍. 

60Wānāā wa̍lla̍ o̍ chīɛ̍i̍ Mɛ̄lɛ̄ka̍a̍ ni᷄ŋ, a̍ wānāa̍ fu̍la̍ o̍ yu̍ŋgu̍la̍ bu̍ɛ̍i̍yāa̍ Sɔ̍lɔ̍mɔ̄ŋnda̍ 
chōo̍ wa̍, ā wa̍ bōllē pīlɛ̍ kpo̍u̍ kpo̍u̍, kɛ̄mɔ̄ɔ̍ lē yāa̍, a̍ be̍le̍-ŋɔ̍ma̍hīɔ̍ɔ̍lu̍ a̍ ā ŋīɔ̍ɔ̍ŋ 
(392). 

61-62O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍la̍ Dɛ̄la̍a̍yā, a̍ Tōba̍a̍yā, a̍ Nɛ̄ko̍dā la̍ŋ chōo̍ ma̍ 
mīīŋgū Chu̍dā wa̍, ā wa̍ kɛ̄mɔ̄ɔ̍ lē ŋɔ᷄mpu᷅m, a̍ be̍le̍-hi̍ɔ̍ɔ̍lu̍, a̍ ā ŋīɔ̍ɔ̍ŋ (642). Wāŋnda̍ 
ha̍ā yɛ̍, chi̍e̍e̍ŋ nda̍ wa̍ īchāli̍ Ba̍bi̍lɔ̄ŋ ndo̍ŋ, mu̍ŋ cho̍ mu᷅ŋ ni̍. Tɛ̄l Me̍lā, a̍ Tɛ̄l 
Ha̍a̍sīā, a̍ Chɛ̍lu̍bī, a̍ A̍dɔ᷅ŋ, a̍ I̍māā. Kɛ̍ wāŋnda̍ ha̍ā, nda̍ a̍a̍ nɔ̍ nyɛ᷅ kpe̍e̍kpe̍i̍ ndu̍ 
o̍o̍ chɔ᷅m māā o̍ yu̍ŋgu̍la̍ŋ I̍sɔ̄lūɛ̄ī cho̍o̍ le̍ nda̍ fūla̍ le̍. 

63-64O̍ ko̍ŋ kɔ̍ɔ̍lī, mi̍ wānāā pūm ā mīīŋgū vɛ̄lɛ̄ Chūlu̍sɛ̄lɛ̄m fūlāa̍ o̍ pūlāle̍ wānāā 
sōlīāā lāsa̍lāa̍ chōo̍. Ndu̍yɛ̍ wānāā nda̍ fūla̍ o̍ yu̍ŋgu̍la̍ ndāla̍ŋ chōo̍ wa̍, nda̍ wa̍ ha̍ā 
ni̍. Hōba̍yā, a̍ Ha̍kɔ̍sī, a̍ Ba̍a̍si̍lāī. Ba̍a̍si̍lāī wo̍ ho̍ō yɛ̍ la̍a̍ ndɔ̄, fi̍nyā ndɔ̄ ndu̍ o̍o̍ nɔ̍ 
dīōla̍ŋ ni̍ āā, Ba̍a̍si̍lāī, wānā wa̍ā o̍ būŋgɛ̄ī Ki̍li̍a̍a̍dīve̍ ni᷄ŋ. Mɛ̄ɛ̍ dīōla̍ fi̍nyā ko̍ŋ la̍ŋ 
la̍ wa̍ la̍ŋ ndu̍ chōo̍ ni̍ āā, Bāsi̍lāī. Kɛ̍ wānāa̍ mi̍i̍ŋgu̍ ha̍ā wa̍, nda̍ a̍a̍ nɔ̍ nyɛ᷅ 
kpe̍e̍kpe̍i̍ ō ndu̍ o̍o̍ chɔ᷅m māā o̍ yu̍ŋgu̍ wāŋnda̍ ha̍ā chōo̍ fūla̍ ni̍ wo̍ le̍. Ndu̍yɛ̍ le̍ 
mɛ̄ɛ̍ pūa̍a̍ ha̍ā būmba̍ le̍ chɔ̄mndo̍ wānāā fi̍nyāā ndāā ma̍māa̍ ā wa̍ yɛ̍ wa̍, ā ve᷄ a̍ 
chɛ̍lāl le̍ wa̍llo̍ tōsāa̍ māā wānāā sōlīāā lāsa̍lā le̍. 

65O̍ ko̍ŋ, mi̍ māsa̍ ībūŋgāa̍ ō kūūnā nda̍ māā ā di̍ā nyɛ̄ dīa̍a̍ wa᷅ o̍ yɔ̍ŋga᷄ŋ o̍ Mɛ̄lɛ̄ka̍ 
lo̍ wo̍ le̍, ha̍a̍a̍ mɛ̄ɛ̍ mī wānā so̍līāā lāsa̍lāa̍ ndu̍ o̍o̍ nyu̍na̍ Mɛ̄lɛ̄ka̍ dīōm sa̍na̍a̍ a̍ 
Yu̍lūīm, a̍ Tu̍mīm le̍ sīnāa̍ tē wānāā sōlīāā lāsa̍lāa̍ nda̍ chō ni̍. 

66-69Wānāa̍ mi̍i̍ŋgu̍ Chu̍dā wa̍, ō fūla̍ o̍ bu̍ɛ̍īyāā pīāāndūa̍a̍ a̍ bu̍ɛ̍i̍yāā lāāndūa̍a̍ 
kɔ̄ɔ̄lī, ā wa̍ wāa̍la̍ŋ be̍le̍-hi̍ɔ̍ɔ̍lu̍ a̍ lā tīɔ̍ɔ̍ŋ, a̍ kɛ̄mɔ̄ɔ̍ lē ya̍a̍ a̍ ŋ̄wāŋ be̍le̍-ŋɔ̍mpu᷅m 
(42,360). Bu̍ɛ̍i̍yāā pīāāndūa̍a̍ a̍ bu̍ɛ̍i̍yāā lāāndūa̍a̍, ā wa̍ wāa̍la̍ŋ lā ŋɔ᷄mmɛ̍ū, a̍ 
kɛ̄mɔ̄ɔ̍ lē yāa̍, a̍ ŋ̄wāŋ be̍le̍-ya̍a̍ a̍ ā ŋɔ᷄mmɛ̍ū (7,337). Wānāā ŋ̄chōndūa̍a̍, pūa̍a̍ ni̍, 
wāŋ lāāndūa̍a̍ ni̍, ā wa̍ kɛ̄mɔ̄ɔ̍ lē dīi̍ŋ a̍ be̍le̍-hi̍ɔ̍ɔ̍lu̍ a̍ ā ŋūɛ̍ɛ̍nu̍ (245). O̍ ko̍ŋ kɔ̍ɔ̍lī, 
nda̍ a̍a̍ nɔ̍ vɛ̄lɛ̄ chɔ̄lūāā yɛ̍i̍ yi̍a̍a̍ ta̍u̍. Su̍a̍a̍ wa̍ kɛ̄mɔ̄ɔ̍ lē ŋɔ᷄mmɛ̍ū, a̍ be̍le̍-ya̍a̍, a̍ ā 
ŋɔ᷄mpu᷅m (736). Chɔ̄lūāā yɛ̄yi̍i̍ mu̍ūli̍āŋnda̍ nda̍ wa̍ kɛ̄mɔ̄ɔ̍ lē dīi̍ŋ a̍ be̍le̍-hi̍ɔ̍ɔ̍lu̍ ā 
ŋūɛ̍ɛ̍nu̍ (245). Nyɔ̍mi̍a̍a̍ wa̍ kɛ̄mɔ̄ɔ̍ le̍ hīɔ̍ɔ̍lu̍ a̍ be̍le̍-ya̍a̍ a̍ ā ŋūɛ̍ɛ̍nu̍ (435). Sōfɛ̍li̍a̍a̍ 
wa̍ wāa̍la̍ŋ lā ŋɔ᷄mpu᷅m, a̍ kɛ̄mɔ̄ɔ̍ lē ŋɔ᷄mmɛ̍ū a̍ bi̍di̍i̍ŋ (6,720). 

70O̍ ko̍ŋ kɔ̍ɔ̍lī, mi̍ bōlīī lāyu̍ŋgu̍e̍i̍ ā ti᷄ŋ yɔ̍ŋgū chūūŋgīa̍a̍ le̍ chīɛ̍i̍ Mɛ̄lɛ̄ka̍a̍ mīŋgī 
tāŋgūllo̍. Nyɛ̄m nda̍ yɔ̄ŋgu̍ wo̍ŋ mu̍ŋ cho̍ mu᷅ŋ ni̍. Mi̍ māsa̍ ībūŋgāa̍ yɔ̄ŋgū 
ko̍o̍līi̍yo̍ŋ pa᷅ŋnda̍ŋ tɔ̍ a̍ lā ŋɔ᷄mmɛ̍ū (17), a̍ hɛ̄ŋgɛ̍i̍la̍ ŋ̄ko̍o̍līi̍la̍ŋ be̍le̍-ŋu̍ɛ̍ɛ̍nu̍, a̍ 
dōmāla̍ŋ le̍ wānāā sōlīāā lāsa̍lāa̍ kɛ̄mɔ̄ɔ̍ lē ŋūɛ̍ɛ̍nu̍ a̍ be̍le̍-ya̍a̍ (530). 

71Ndu̍yɛ̍, mi̍ bōlīī lāyu̍ŋgu̍e̍i̍ nda̍ yɔ̄ŋgū ko̍o̍līi̍yo̍ŋ pa᷅ŋnda̍ŋ kɛ̄mɔ̄ɔ̍ lēyāa̍, a̍ be̍le̍-
ya̍a̍ a̍ lā ŋɔ᷄mmɛ̍ū (337), a̍ ka̍ni᷄ŋ hu̍mbo̍ŋ pa᷅ŋnda̍ŋ wāa̍la̍ŋ lā yāa̍ a̍ kɛ̄mɔ̄ɔ̍ lē dīi̍ŋ 
a̍ tɔ̍ a̍ lā ŋūɛ̍ɛ̍nu̍ (3,215). 

72Mi̍ wānāā tūa̍a̍ nda̍ yɔ̄ŋgū ko̍o̍līi̍yo̍ŋ pa᷅ŋnda̍ŋ kɛ̄mɔ̄ɔ̍ lēya̍a̍, a̍ be̍le̍-ya̍a̍, a̍ lā 
ŋɔ᷄mmɛ̍ū (337), a̍ ka̍ni᷄ŋ hu̍mbo᷄ŋ pa᷅ŋnda̍ŋ wāa̍la̍ŋ lā tīɔ̍ɔ̍ŋ, a̍ kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍, 
a̍ bi̍di̍i̍ŋ a̍ lā yāa̍ (2,923), a̍ dōmāla̍ wānāā sōlīāā lāsa̍lāa̍ ā wōōnūŋ le̍ sa̍lāla̍ŋ sōlīo̍o̍ 
la̍ŋ be̍le̍-ŋɔ̍mpu᷅m a̍ lā ŋɔ᷄mmɛ̍ū (67). 

73O̍ ko̍ŋ kɔ̍ɔ̍lī, wānāā sōlīāā lāsa̍lā ni̍, Li̍va̍īya̍ ni̍, wānāa̍ ma̍ndā di̍o̍la̍ sāāsāa̍ wa̍ ni̍, 
wānāā ŋ̄chōndūa̍a̍ ni̍, wānāā wa̍lla̍ o̍ chīɛ̍i̍ Mɛ̄lɛ̄ka̍a̍ ni̍, a̍ I̍sɔ̄lūɛ̍i̍ya̍ ā pīli̍a̍a̍ ma̍ 
mīīŋgu᷄ŋ o̍ chi̍e̍e̍ŋ nda᷄ŋ I̍sɔ̄lūɛ̄ī. 

Nɛ̄hīma̍yā 8 

A̍ mɛɛ̄ ̍Ɛ̍sil̍ūā to̍fa̍l wāŋnda̍ Is̍ɔl̄ūɛī̄ sāwāla̍ Mɛl̄ɛk̄a̍la̍ŋ o̍ yāu̍wo̍ chōo̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mīīŋgū I̍sɔ̄lūɛ̍i̍ya̍ ā mīīŋgu̍ o̍ lānda̍ lo̍ wo̍, ā chīi̍ pāŋgo̍ŋ ŋ̄ ŋɔ᷄mpu᷅m o̍ 
ŋɔ᷄mmɛ̍ū wo̍, pāa̍le̍ pi᷅lɛ̍ mi̍ wāŋnda̍ I̍sɔ̄lūɛ̄ī kpo̍u̍ a̍ chu̍ūŋgi̍āŋ dīōm pīlɛ̍ 
Chūlu̍sɛ̄lɛ̄m o̍ lu᷅ŋ, o̍ dīō sāāsa̍ māmɛ̄ŋndo̍ īkɛ̄i̍. O̍ ko̍ŋ, ma̍ dīmūl Ɛ̍si̍lūā o̍ wa̍ wāna̍ 
pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍, māā ō sōli̍ ya̍u̍ nɔ̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ 
ke̍ Mūu̍sē le̍ I̍sɔ̄lūɛ̍i̍ya̍ la̍ŋ ndo̍ o̍ lu᷅ŋ, mbō tōfa̍l nda̍ lēchōo̍. 

2O̍ ko̍ŋ mi̍ Ɛ̍si̍lūā, wānā so̍līāā lāsa̍lāa̍, ō hūŋ a̍ sāwāla̍ŋ nda᷅ŋ o̍ lu᷅ŋ wāŋnda̍ kpo̍u̍ 
la̍chi̍, wānā la̍nɔ̍ ni̍, wānā pɔ̍nɔ̍ ni̍, a̍ chūāāmbɔ̄ o̍ chūāāmbɔ̄ ndu̍ o̍o̍ si̍nā ni᷅ŋ īsɔ̄ɔ̍ 
pɛ̍ŋgu̍. Nda̍ kpo̍u̍ ma̍ hu᷄ŋ si᷅m le̍ nīla̍ŋ yāŋɔ̄ɔ̍. Ndu̍yɛ̍ o̍ pāa̍le̍ tāse̍le̍ŋ chōo̍, o̍ pāŋgi̍i̍ 
ŋɔ᷄mmɛ̍ūve̍, o̍ wɔ̄sī kōŋ ni᷄ŋ sūɛ̍i̍ he̍ī ī yɔ̄nu᷄ŋ ni̍. 

3Mbo̍ sīm mbō mūlī hɔ̄lla̍ kūmbū sāāsa̍ māmɛ̄ŋndo̍, mbo̍ tōfāl wāŋnda̍ sāwāla̍ŋ 
chōo̍ cho̍o̍ kpo̍lo̍to̍to̍ o̍ yāu̍wo̍ chōo̍. Kāndɔ᷄ŋndo̍ īdīi̍yo̍ ha̍a̍a̍ mi̍ pāa̍le̍ŋ lē kīāndū 
le̍nde̍, Ɛ̍si̍lūā cho̍ wāŋnda̍ sāwāla̍ŋ tōfāllo̍ o̍ yāu̍wo̍ chōo̍, mī wāŋnda̍ yāŋ ni᷅la̍ŋ 
ye̍ke̍ŋ bɛ̍ndū. Wānā la̍nɔ̍ ni̍, wānā pɔ̍nɔ̍ ni̍, a̍ chūāāmbɔ̄ o̍ chūāāmbɔ̄ si̍nā i̍sɔ̍ɔ̍ 
pɛ̍ŋgu̍, nda̍ kpo̍u̍ ā wa̍ nīla̍ŋ yāŋɔ̄ɔ̍. 

4Ɛ̍si̍lūā wa̍ īsīsi̍ o̍ bāndu̍ īyɔ̄m nda̍ tāŋgu̍l le̍ bɔ̄ŋa᷅ŋndo̍ ho̍ō wo̍ chōo̍, mi̍ Mātīti̍yāā, 
a̍ Si̍ɛ̍mā, a̍ A̍māsa̍yā, a̍ Yūlu̍a̍yā, a̍ Hɛ̄līka̍yā, a̍ Māāsɛ̍yā, ma̍ kūā ma̍ kɔ̍ si᷅m ndu̍ o̍ 
bā kɛ̄ndɔ̄ɔ̍ chōo̍. Mi̍ Pɛ̄da̍a̍yā, a̍ Mɛ̍si̍a̍kī, a̍ Māli̍ki̍chā, a̍ Ha̍sīūm, a̍ Hāsīābādīda̍nāā, 
a̍ Sɛ̄kāla̍yā, a̍ Mɛ̍si̍u̍lām, mi̍ nda̍ kūā ma̍ kɔ̍ si᷅m ndu̍ o̍ bā mīāllo̍ chōo̍. 

5Ndu̍yɛ̍, Ɛ̍si̍lūā wa̍ īsīsi̍ o̍ bāndo̍o̍ ho̍ō chōo̍ nāa̍ te̍māa̍, nāa̍ wānā o̍ wānā ndu̍ o̍o̍ 
cha᷅ ndu̍ wa̍, mbō tōfāl wa᷅ŋnda̍ sāwāla̍ŋ nda᷅ŋ, mī wāŋnda̍ kpo̍u̍ a̍ to̍fā ndu̍. Mɛ̄ɛ̍ 
o̍ ku̍mbi̍ yāu̍wo̍, mi̍ wāŋnda̍ kpo̍u̍ a̍ cha̍ŋ, ma̍ sīm. 

6O̍ ko̍ŋ kɔ̍ɔ̍lī, mi̍ Ɛ̍si̍lūā sa̍ŋgālā Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ bɛ̄ndōo̍. O̍ ko̍ŋ, mi̍ wāŋnda̍ 
kpe̍de̍ a̍ he̍e̍lū bāla̍ŋ chōo̍ cho̍o̍ ma̍ dīmī āā, “Āmi̍i̍nā! Āmi̍i̍nā!” O̍ ko̍ŋ kɔ̍ɔ̍lī, nda̍ 
kpo̍u̍ ma̍ bāŋ wūla̍ŋ, ma̍ tūndū bōlle̍ lɛ̄ŋ ma̍ sōōlūū Mɛ̄lɛ̄ka̍ Ya̍a̍wɛ̄ɛ̄. 

7O̍ ko̍ŋ kɔ̍ɔ̍lī, mi̍ Li̍va̍īya̍, nda̍ yɔ̍nūŋ māā Chɛ̍sūāā, a̍ Ba̍nī, a̍ Sīɛ̄lu̍ɛ̍bīāā, a̍ Cha̍a̍mīŋ, 
a̍ Āku̍bī, a̍ Sīābɛ̍tāī, a̍ Hōdi̍yā, a̍ Māāsɛ̍yā, a̍ Ke̍li̍tā, a̍ Āsālu̍i̍yā, a̍ Chōsa̍ba̍dī, a̍ 
Ha̍nāŋ, a̍ Pɛ̄lāli̍yā ma̍ mālā wāŋnda̍ le̍ mā sīna̍ nyɛ̄ Mɛ̄lɛ̄ka̍ dīmi̍ o̍ sāwāla̍ŋ ndɔ̄la̍ŋ 
ni᷄ŋ le̍ nda̍ wo̍ pɛ̄ŋgu̍, ndu̍yɛ̍ wāŋnda̍ kpo̍u̍ ā wa̍ īsīsi̍ o̍ fōōfō pi᷅lɛ̍ ko̍ŋ. 

8Ndu̍yɛ̍, ma̍ tɛ̄ɛ̄sīāl wāŋnda̍ nyɛ̄ o̍ nyɛ̄ Ɛ̍si̍lūā to̍fa̍l nda̍ o̍ sāwāla̍ Mɛ̄lɛ̄ka̍la̍ŋ ni᷄ŋ, le̍ 
mā sīnā ndu̍ pɛ̄ŋgu̍ wa̍la̍ŋ. 

9O̍ ko̍ŋ kɔ̍ɔ̍lī, mɛ̄ɛ̍ wāŋnda̍ tūēī nyɛ̄ sāwāla̍ Mɛ̄lɛ̄ka̍la̍ŋ lā dīmi̍ wo̍, ma̍ kōŋūl chōo̍ 
cho̍o̍ kpe̍le̍ŋ. O̍ ko̍ŋ, mi̍ Nɛ̄hīma̍yā, māsāa̍ le̍ būŋgɛ̄ī Chūlu̍sɛ̄lɛ̄m nde̍, a̍ Ɛ̍si̍lūā, 
wānā so̍līāā lāsa̍lāa̍, ō ndu̍ o̍o̍ pɛ̍ɛ̍kū vɛ̍lɛ̄ wāŋnda̍ sāwāla̍ Mɛ̄lɛ̄ka̍ la̍ŋ ndo̍, a̍ 
Li̍va̍īya̍, ā nda̍ a̍a̍ pɛ̍ɛ̍kū vɛ̍lɛ̄ wāŋnda̍ sāwāla̍ Mɛ̄lɛ̄ka̍ la̍ŋ nda̍, ma̍ dīmūl wānā o̍ 
wāna̍ wa̍ īsīsi̍ lo̍ŋ āā, “Lā pɛ̄ŋgi̍ ye̍e̍la̍ŋ, pāa̍le̍ cho̍ lē yɔ̄ŋga᷄ŋ o̍ Mɛ̄lɛ̄ka̍ Ya̍a̍wɛ̄ɛ̄, 

Mɛ̄lɛ̄ka̍ nyāa̍ lo̍ le̍ŋ pāa̍le̍ŋ nde᷅ŋ le̍ cho̍ ni̍, ō cho̍ pa̍a̍le̍ wānā bi̍ī īmɔ̍nɛ̍ mā cha᷄ŋ 
te̍.” 

10Mi̍ Nɛ̄hīma̍yā di̍mī āā, “Lā mīīŋgu̍ o̍ chīɛ̄īlā nyāla̍ŋ mī lā dē nyɛ̄ dīāā yēēlɛ̍i̍yo̍, 
ndu̍yɛ̍ mī lā ko᷄l mūɛ̄īmā nyāma̍ mākīle̍pīi̍ya̍ŋ. Ndu̍yɛ̍ mī lā ke̍ wānāa̍ nɔ̍lā sɔ̍lā le̍ 
wa̍ nyɛ̄ dīa̍a̍ ō ti᷄ŋ a̍ mūɛ̄īya̍ŋ mā ti᷄ŋ. Kāni̍ pāa̍le̍ŋ nde᷅ŋ hāū, lē chō lē yɔ̄ŋga᷄ŋ o̍ 
māsānɔ̄ɔ̍ Mɛ̄lɛ̄ka̍ lo̍. Le̍la̍ŋ wānā bi̍ī ha̍ū īmɔ̍nɛ̍ le̍. Kāni̍ fo̍ndōle̍, kɔ̍l nyūlū Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ nya̍ kē wo̍, ndu̍ cho̍ yōōmūmā nyāa̍ŋ ni̍.” 

11O̍ ko̍ŋ kɔ̍ɔ̍lī, mi̍ Li̍va̍īya̍ ā kpāā wāŋnda̍ āā, “Lā mēi̍ cha̍ŋndo̍. Pāa̍le̍ cho̍ lē yɔ̄ŋga᷄ŋ 
o̍ Mɛ̄lɛ̄ka̍ le̍ŋ le̍ cho̍ hāū ni̍. Le̍la̍ŋ lā pɛ̄ŋgi̍ mɔ̍nɛ̍i̍ bīyɔ̄ɔ̍.” 

12O̍ ko̍ŋ kɔ̍ɔ̍lī, mi̍ wāŋnda̍ kpo̍u̍ a̍ mi̍i̍ŋgū o̍ chīɛ̄īlā ndāla̍ŋ mā kɔ̍ di̍ō nyɛ̄ dīa̍a̍, 
ndu̍yɛ̍ ma̍ kōlī kōlī mūɛ̄īmā mākīle̍pīi̍ma̍ nda᷄ŋ a̍ kɔ̄l kɛ̄ndɛ̄, ndu̍yɛ̍ ma̍ pīɔ̄ū pīɔ̄ū 
wāŋnda̍ nyɛ̄ di̍a̍a̍ a̍ mūɛ̄īmā nda᷄ŋ. Kāni̍ fo̍ndōle̍, le̍ mɛ̄ɛ̍ nda̍ sīna̍ nyɛ̄ nda̍ tōfa̍l nda̍ 
wo̍ pɛ̄ŋgu̍ yɛ̍. 

A̍ bɔŋ̄a᷅ŋ lābāfɛīy̍o̍ o̍kɔɔ̄ ̄
13O̍ ko̍ŋ kɔ̍ɔ̍lī, o̍ pāa̍le̍ di̍i̍ŋ ndɔ̄le̍ŋ chōo̍ o̍ pāŋgi̍i̍ ke̍ŋ ni᷄ŋ, bōlīī lāyu̍ŋgu̍e̍i̍ kpo̍u̍, 
lātūlu̍ a̍ wānāā sōlīāā lāsa̍lāa̍, a̍ Li̍va̍īya̍, ma̍ kūā nāa̍ Ɛ̍si̍lūā chu̍a̍, wāna̍ pɛ̍ɛ̍ku̍ 
wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍, le̍ mbō kɔ̍ pɛ̍ɛ̍kū nda̍ nyɛ̄ sāwāla̍ŋ nda᷅ŋ lā dīmi̍ 
wo̍. 

14O̍ sāwāla̍ŋ nda᷅ŋ pɛ̄ɛ̄kōo̍ ni᷄ŋ, ma̍ sāālu᷄ŋ o̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ Mūu̍sē le̍ 
wāŋnda̍ I̍sɔ̄lūɛ̄ī la̍ŋ ni᷄ŋ, māā wāŋnda̍ I̍sɔ̄lūɛ̄ī a̍ nɔ̍ mā wa̍ o̍ tɛ̍ndɛ̄i̍la̍ŋ ni᷄ŋ le̍ te̍le̍ŋ 
bi̍ŋgī, tē bɔ̄ŋa᷅ŋ pāŋgi̍i̍ ŋɔ᷄mmɛ̍ū wo̍ ī fūūlu̍u̍ pɛ̍ o̍ wɔ̄sīo̍o̍ ni᷄ŋ. 

15Ndu̍yɛ̍ ma̍ sāālu᷄ŋ vɛ̍lɛ̄ māā a̍ te̍le̍ŋ pi᷅lɔ̍ɔ̍ ho̍ō, ā nɔ̄ mā tīu̍ yōōŋgūla̍ŋ o̍ chi̍e̍e̍ŋ 
nda᷄ŋ bā o̍ bā fe̍e̍, ndu̍yɛ̍ a̍ Chūlu̍sɛ̄lɛ̄m chi̍e̍e̍, mā dīmu̍l wāŋnda̍ āā, “Lā kɔ̍ o̍ 
pēmbo᷄ŋ, mī lā kɔ̍ hu᷅ŋ a̍ lɛ̄ūwūŋ yɔ̄mīī ɔ̄li̍fīi̍ wo̍ŋ, a̍ lɛ̄ūwūŋ yɔ̄mīī pa᷅ŋnde̍, a̍ lɛ̄ūwūŋ 
yɔ̄mīī ma̍tɔ̄ɔ̄ve̍, a̍ sīɔ̍ɔ̍la̍ wāūla̍ŋ, a̍ lɛ̄ūwūŋ yɔ̄m o̍ yɔ̄m māwūndu̍ che̍le᷅ŋ, mī lā hu᷄ŋ 
ta̍ŋgūl tɛ̍ndɛ̄i̍la̍ŋ mɛ̄ɛ̍ i̍ cho̍ ī pōōnyīāā o̍ sāwāla̍ Mɛ̄lɛ̄ka̍la̍ŋ ni᷄ŋ yɛ̍.” 

16O̍ ko̍ŋ kɔ̍ɔ̍lī, mi̍ wāŋnda̍ kūā ma̍ kɔ̍ hu᷅ŋ a̍ lɛ̄ūwūŋ mu᷅ŋ, ma̍ kɔ̍ wu̍ū o̍ tɛ̍ndɛ̄i̍la̍ 
nda̍ tāŋgu̍l la̍ŋ chōo̍ kpo̍u̍, tɛ̍ndɛ̄i̍la̍ nda̍ tāŋgu̍l o̍ chīɛ̄īlā ndāla̍ŋ chōo̍ la̍ŋ ni̍, a̍ la᷅ŋ 
o̍ bɛ̍ɛ̄la̍ ndāla̍ŋ, a̍ la᷅ŋ o̍ la̍u̍ ba̍lu̍ chīɛ̍i̍ Mɛ̄lɛ̄ka̍a̍ wo̍, a̍ la᷅ŋ o̍ lu᷅ŋndo̍ kūmbū bā dīō 
sāāsa̍ Māmɛ̄ŋndo̍, a̍ la᷅ŋ o̍ dīō sāāsāa̍ E̍fi̍lūēm īkɛ̄i̍. 

17Wānā o̍ wāna̍ fu̍la̍ Ba̍bi̍lɔ̄ŋ o̍ bīyɔ̄ɔ̍ ni᷄ŋ ma̍ mīīŋgū Chūlu̍sɛ̄lɛ̄m, nda̍ kpo̍u̍ ma̍ 
tāŋgūl tɛ̍ndɛ̄i̍la̍ŋ ma̍ wā le̍ni᷄ŋ. Chɔ̍ŋ a̍ te̍le̍ŋ Chɔ̄ɔ̍sūāā, po̍ Nu᷅ŋ ndo̍ mbo̍ bīya᷅ŋ a̍ 
te̍le̍ŋ Ɛ̍si̍lūā to̍fa̍l wāŋnda̍ I̍sɔ̄lūɛ̄ī sāwāla̍ Mɛ̄lɛ̄ka̍la̍ŋ ndo̍, bɔ̄ŋa᷅ŋ wāā le̍nde̍ ndu̍ o̍o̍ 
bi̍i̍nu̍ŋ ndɔ̍ I̍sɔ̄lūɛ̍i̍ya̍ tɛ̄ɛ̄ŋ te̍. Wāŋnda̍ kpo̍u̍, ma̍ nāŋ kɔ̄l ta̍u̍ ta̍u̍. 

18Le̍ pālɛ̍i̍ ī ŋɔ᷄mmɛ̍ū kpu̍lu̍ku̍u̍ wāŋnda̍ I̍sɔ̄lūɛ̄ī a̍ wa̍ o̍ bɔ̄ŋa᷅ŋndo̍ ho̍ō chōo̍. O̍ pālɛ̍i̍ 
ŋɔ̍mmɛ̍ūve̍ ni᷄ŋ, lēpāla̍ o̍ lēpāla̍, Ɛ̍si̍lūā wa̍ nda̍ sāwāla̍ Mɛ̄lɛ̄ka̍la̍ŋ tōfāllo̍ o̍ yāu̍wo̍ 
chōo̍. Ndu̍yɛ̍ o̍ pāa̍le̍ ŋɔ̄ma̍a̍le̍ŋ chōo̍, mi̍ wāŋnda̍ kpo̍u̍ ma̍ chūūŋgi̍āŋ nāa̍ pi᷅lɛ̍ le̍ 
bɔ̄ŋa᷅ŋndo̍ ho̍ō kīndāa̍ mɛ̄ɛ̍ sāwāla̍ bɔ̄ŋa᷅ŋndo̍ ho̍ō lā dīmi̍ yɛ̍. 

Nɛ̄hīma̍yā 9 

A̍ mɛɛ̄ ̍wāŋnda̍ Is̍ɔl̄ūɛī̄ chɔɔ̍m̍u̍u̍ yɔŋ̄ndā ndāla̍ wɔɔ̍ŋ̍nda̍ŋ yɛ ̍o̍kɔɔ̄ ̄
118O̍ ko̍ŋ kɔ̍ɔ̍lī, o̍ mālɔ̄ bi̍di̍i̍ŋ a̍ lē hīɔ̍ɔ̍lu̍a̍ŋ o̍ pāŋgi̍i̍ pi᷅lɛ̍i̍ kēŋ ni᷄ŋ, mi̍ I̍sɔ̄lūɛ̍i̍ya̍ kpo̍u̍, 
a̍ chu̍ūŋgi̍āŋ na̍a̍ pi᷅lɛ̍ ma̍ wōōnu᷄ŋ nyɛ̍lā lābɛ̍kīla̍ŋ, ma̍ dūāūnu᷄ŋ chu̍ndo̍o̍ o̍ lēbōl, 
ma̍ bīī su᷅mndo̍, le̍ kɔ̄l ndā ta̍mbɛ̍i̍yo̍ chɔ̄mndo̍. 

2I̍sɔ̄lūɛ̍i̍ya̍ ki̍nɛ̍i̍, ma̍ fūlā wānāā lēkāa̍wa̍ tɛ̄ɛ̄ŋ, ma̍ kɔ̍ di̍i̍ŋnu᷄ŋ ku̍ndā yɛ̍. O̍ ko̍ŋ, ma̍ 
chɔ̄ɔ̄mūū yɔ̄ŋndā ndāla̍ wɔ̍ɔ̍ŋnda̍ŋ nāa̍ Mɛ̄lɛ̄ka̍ chūā, a̍ yɔ̄ŋndā wɔ̄ɔ̍ŋnda̍ fi̍nyāā 
ndāā ma̍māa̍ ā tōsa̍ la̍ŋ. 

3Le̍ ha̍vɛ̄i̍la̍ŋ lā yāa̍, ā wa̍ īsīsi̍ o̍ fo̍ndāŋ pīlɔ̍ɔ̍, mā tōfāl nda̍ sāwāla̍ Mɛ̄lɛ̄ka̍ Ya̍a̍wɛ̄ɛ̄ 
la̍ŋ o̍ yāu̍wo̍ chōo̍, Mɛ̄lɛ̄ka̍ ndāa̍, ndu̍yɛ̍ le̍ ha̍vɛ̄i̍la̍ŋ vɛ̄lɛ̄ lā yāa̍ ā wa̍ yɔ̄ŋndā ndāla̍ 
wɔ̍ɔ̍ŋnda̍ŋ chɔ̄ɔ̄mūūwo̍ mā sōōlūū Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍. 

4O̍ ko̍ŋ kɔ̍ɔ̍lī, Li̍va̍īya̍, nda̍ yɔ̍nūŋ ni̍ māā Chɔ̄ɔ̍sūāā, a̍ Ba̍nī, a̍ Ka̍di̍mīɛ̄l, a̍ Sīɛ̄bāna̍yā, 
a̍ Bu̍nī, a̍ Sīɛ̄lu̍ɛ̍bīāā, a̍ Ba̍nī o̍ pi᷅lɔ̍ɔ̍, a̍ Chɛ̍na̍nī, ma̍ kūā, ma̍ kɔ̍ he᷅l o̍ bāndu̍ nda̍ 
tēŋgu̍l le̍ si᷄mnda̍ŋ lēchōo̍ le̍ bɔ̍ŋa᷅ŋndo̍ ho̍ō wo̍ chōo̍, ma̍ sīm ma̍ pīɛ̄ī Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ ndāa̍ chōo̍ cho̍o̍ kpe̍le̍ŋ. 

5O̍ ko̍ŋ kɔ̍ɔ̍lī, Li̍va̍īya̍ ha̍ā, Chɛ̍sūāā, a̍ Ka̍di̍mīɛ̄l, a̍ Ba̍nī, a̍ Hāsīābi̍nɛ̍yā, a̍ Sīɛ̄lu̍ɛ̍bīāā, 
a̍ Hōdi̍yā, a̍ Sīɛ̄bāna̍yā, a̍ Pɛ̄tāhi̍yā, ma̍ dīmūl wāŋnda̍ āā, “Lā chɔ᷄ŋ mī lā sāŋga̍la̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, lā sāŋga̍la̍ ndu̍ le̍ fɛ̍ɛ̍ŋ a̍ fɛ̍ɛ̍ŋ. Sāŋgālāa̍ chō le̍ dīōlā 
nūmnda̍ lēbɛ̄ɛ̄ la̍ŋ Mɛ̄lɛ̄ka̍, dīōla̍ cho̍ lā bɛ̄ndū, wānā nɔ̍lā la̍ŋ bɛ̍ɛ̍ sa̍ŋgālā le̍ la̍ŋ.” 

Wāŋnda̍ Is̍ɔl̄ūɛī̄ a̍ chɔɔ̍m̍u̍u̍ yɔŋ̄ndā ndāla̍ wɔɔ̍ŋ̍nda̍ŋ o̍ pīɛī̄le̍ŋ niŋ᷄ 
6O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ pi̍ɛ̍ī, pīɛ̄īle̍ŋ nde᷅ŋ āā, “Nūm Mɛ̄lɛ̄ka̍ Ya̍a̍wɛ̄ɛ̄, 
nu᷄m pīlɛ̍ kpe̍ cho̍ Mɛ̄lɛ̄ka̍ ni̍. Nu᷄m to̍o̍si̍a̍a̍ ha̍la̍a̍ chōo̍ cho̍o̍, a̍ fo̍ndāŋ nu᷄m ŋ̄ chō 
īchāli̍ wo̍ ni̍, a̍ nyɛ̄ o̍ nyɛ̄ cho̍ lo̍ŋ. Chi̍e̍ēŋndo̍ bɛ̍ɛ̍ a̍ nyɛ̄ o̍ nyɛ̄ cho̍ lēni᷄ŋ, O̍ ko̍ŋ kɔ̍ɔ̍lī, 
a̍ pēe̍ mɛ̄ŋmā īhɛ᷄llo̍, lātūlu̍ a̍ nyɛ̄ o̍ nyɛ̄ cho̍ lēni᷄ŋ nu᷄m to̍o̍si̍a̍a̍ ni̍. Nu᷄m to̍sa̍ ni̍, mi̍ 
nyɛ̄ o̍ nyɛ̄ cho̍ yōōmū, mbo̍ wā yōōmū. Nyɛ̄ o̍ nyɛ̍ cho̍ o̍ fo̍nda᷄ŋ Mɛ̄lɛ̄ka̍a̍ chōo̍ 
cho̍o̍, nūm nda̍ sōōlūū ni̍.” 

7Nūm Mɛ̄lɛ̄ka̍ Ya̍a̍wɛ̄ɛ̄, nu̍m hɛ̍li̍ sīndɛ̄ E̍bīlām ni̍, ma̍ sōlī ndu̍ o̍ chi̍e̍e̍ bɛ̍ndōo̍ Ɔ̍ɔ̄ 
o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ, ma̍ kē ndu̍ dīōlā chēle̍ŋ āā, E̍bīlāha᷅m ni̍. 

8Mɛ̄ɛ̍ ŋ̄ chē māā ō chō wānā sa̍kpō nu̍m o̍ hɔ̄l, ma̍ yīī kpe̍ma̍a̍ a̍ ndu̍, mā chūēl ndu̍ 
būŋgɛ̄ī māā ā chō hūnɔ̄ɔ̄ chūāūwāā ndūāā ma̍māa̍ lɛ̄ŋndē Ke̍na̍na̍i̍tīi̍ya̍ kē, a̍ 
lɛ̄ŋndē Hīta̍i̍tīi̍ya̍, a̍ lē A̍mɔ̍lu̍a̍i̍tīi̍ya̍, a̍ lē Pɛ̍lu̍i̍sa̍i̍tīi̍ya̍, a̍ lē Chɛ̄bu̍sa̍i̍tīi̍ya̍, a̍ lɛ̄ŋndē 
Ka̍ka̍sa̍i̍tīi̍ya̍. Ndu̍yɛ̍, ma̍ tōsā mɛ̄ɛ̍ ŋ̄ chūa̍ būŋgɛ̄i̍ yɛ̍. Kāni̍ fo̍ndōle̍, nūm Mɛ̄lɛ̄ka̍, 
wānā sa̍kpōo̍ ŋ̄ chō ni̍. 

9Ndu̍yɛ̍ bōōndi̍i̍ fi̍nyāā nāā ma̍māa̍ ā wa̍ I̍chi̍pī o̍ nyɛ̄ pālāa̍ ni᷄ŋ nde̍, ma̍ chā nyɛ̄ 
ndā pa̍lāa̍. Ndu̍yɛ̍ mɛ̄ɛ̍ nda̍ kōŋu̍l nāa̍ nūm chūa̍ o̍ Pēe̍ Si̍a̍ŋā Mɛ̄ŋmā Īhɛ᷄llo̍ 
da̍ŋga̍la̍, ma̍ tūɛ̄ī cha᷄ŋ ndāa̍. 

10Ma̍ lō o̍ ko̍ŋ ma̍ tōsā sɔ̄ɔ̍ŋ ka̍a̍ma᷅ŋ bɛ̄ndo᷄ŋ a̍ sɔ̄ɔ̍ŋ kɔ̄ndɔ̄fi̍llo̍ŋ a̍ māsā bɛ̍ndōo̍ 
I̍chi̍pī, nda̍ lāŋgba̍ā ndūāā ka᷅lla̍, a̍ wāŋnda̍ I̍chi̍pī kpo̍u̍. Kāni̍ fo̍ndōle̍, ma̍ chā sɔ̄ɔ̍ŋ 
wɔ̍ɔ̍ŋ wāŋnda̍ ha̍ā ā wa̍ fi̍nyāā nāā ma̍māa̍ tōsāllo̍ wo̍ŋ. Ma̍ tōsā mi̍ dīōlā 
nūmnda̍ŋ lā sɔ̄lā tɔ̍ɔ̍ bɛ̍ndōo̍, ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍ tɔ̍ɔ̍ ko̍ŋ chō wɔ̄ nu̍m 
chōo̍. 

11Ma̍ tōsā mi̍ Pēe̍ Mɛ̄ŋmā Īhɛ᷄llo̍ ō pīɔ̄ūvi̍āŋ tɛ̍ɛ̄ŋ wānāā nūmnda̍ o̍ hɔ̄l, mi̍ wānāā 
nūmnda̍ kēēkū o̍ lɛ̄ŋndē vēsɛ̍i̍ le̍ŋ chōo̍ ma̍ tāŋ. Kɛ̍ ma̍ tōsā mi̍ wānāa̍ wa̍ nda̍ 
tōūwɔ̄ɔ̍ wa̍ ā mɔ̄ɔ̄wā o̍ pēē yi̍ŋgi̍lɛ̍i̍ ko̍ŋ ni᷄ŋ, mɛ̄ɛ̍ nda̍ māl nu̍a̍ā pōūwo̍ o̍ pēē 
yi̍ŋgi̍lɛ̍i̍ bɛ̍ndōo̍ ni᷄ŋ mbō mɔ̄ɔ̄wa̍ chɔ̍ŋgɔ̍mu̍ yɛ̍. 

12Ndu̍yɛ̍ nu᷄m wa̍ kɔ̄la̍ŋ a̍ wānāā nūmnda̍ ni̍. Īpāla̍ ki̍nɛ̍i̍, a̍ yu̍mbu̍ yu̍mbu̍ 
i̍kpu̍ŋgbāa̍ ŋ̄ wa᷄ wānāā nūmnda̍ nɛ̄īyo̍ chɔ̄mndo̍ ni̍, mā chɔ̄m nda̍ nɛ̄īyo̍ īchɔ̄l a̍ 
pa̍ŋgēle̍ lēyīŋndo̍. 

13O̍ ko̍ŋ kɔ̍ɔ̍lī, a̍ lo̍ chōo̍ cho̍o̍ o̍ fo̍ndā nūmndo̍ mā sūāā nāa̍ wānāā nūmnda̍ chūā. 
Ndu̍yɛ̍ ma̍ tūāl o̍ Pēmbīī Sa̍a̍nāīve̍ chōo̍. Ma̍ chɔ̄m nda̍ pɛ̄ɛ̄kūlā nūmnda̍ sa̍kpō la̍ŋ, 
ndu̍yɛ̍ ma̍ kē nda̍ sāwāla̍ nu̍mndā tōnya̍la̍ŋ. 

14Ma̍ chɔ̄m nda̍ le̍ mā kɛ̄si̍ pāa̍le̍ nu̍mndē pɛ̍ŋgīāāle̍ŋ lēbɛ̄ɛ̄. Ma̍ kē nda̍ pɛ̄ɛ̄kūlā 
nūmnda̍ŋ a̍ nyɛ̄ o̍ nyɛ̄ ŋ̄ hɛ̄na̍ŋ nda̍ mā tōsa̍, ndu̍yɛ̍ a̍ sāwāla̍ nu̍mnnda̍ŋ, sa̍na̍a̍ a̍ 
bu̍ɛ̍ī nūmndo̍ Mūu̍sē. 

15Mɛ̄ɛ̍ yīa̍a̍ŋ mā nɛ̄i̍ nda̍, ma̍ kē nda̍ bēe̍dīi̍yo̍ fūlāa̍ o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍. 
Ndu̍yɛ̍ mɛ̄ɛ̍ kōlɔ̄ɔ̍ bīī nda̍, ma̍ tōsā mi̍ mɛ̄ŋnda̍ŋ mā fūlā o̍ pōūwo̍ le̍ mā ko᷄l. Ndu̍yɛ̍, 
ma̍ dīmūl nda̍ le̍ mā kɔ̍ chu̍ā lɛ̄ŋndē 

ŋ̄ chūe̍l nda̍ būŋgɛ̄i̍ ī kālā ka̍lā māā ā chō nda̍ kē le̍ŋ. 

16Kɛ̍ mi̍ fi̍nyāā nāā ma̍māa̍ tōsā yōŋgāa̍ a̍ nīlā kālu̍la̍ŋ, ā chɛ᷄l mā tōsa̍ nyɛ̄ ŋ̄ dīmu̍l 
nda̍ le̍ tōsāa̍ wo̍ le̍. 

17Ma̍ kɛ̄ɛ̄ le̍ nu̍m nīla̍ŋ yāŋɔ̄ɔ̍, ma̍ pūɛ̄ɛ̄nu᷄ŋ le̍ lōōnɔ᷄ŋndo̍ a̍ ka̍a̍ma̍ālā ŋ̄ tōsa̍ nda̍ 
tɛ̍ɛ̄ŋ nda̍ŋ. Ma̍ tōsā nīlā kālu̍la̍ŋ ma̍ kɛ̄ɛ̄ le̍ nyɛ̄ ŋ̄ dīmu̍l nda̍ wo̍ tōsāa̍. Ma̍ hɛ̄lī 
wāŋndo̍ le̍ mbō si᷄m nda̍ lāchī le̍ mā mīīŋgu᷄ŋ I̍chi̍pī o̍ chɛ̄le̍ŋ ni᷄ŋ. Kɛ̍ nūm Mɛ̄lɛ̄ka̍, 
wāna̍ ma᷅l wa᷅ŋnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ ndo̍ ŋ̄ chō ni̍. Wāna̍ tu̍i̍i̍nūŋ 
wa᷅ŋnda̍ īnyīɛ̍ɛ̍ ndu̍yɛ̍ ma̍ nɔ̄ kāālāa̍ ta̍u̍ le̍ wāŋnda̍ wo̍ ŋ̄ cho̍ ni̍. 

A̍ do̍u̍nūŋ tu̍mbe̍ chɔ̍ chɔ̍ le̍. Le̍ he̍ī, a̍ nyɛ̄ nda̍ tōsa̍ ko̍ŋ ndo̍ kpo̍u̍, a̍ kɛ̍ɛ̍ nda̍ mā 
ma̍l nda̍ le̍. 

18Mi̍ fi̍nyāā nāa̍ ha̍ā ā lō o̍ ko̍ŋ ma̍ tōōsīāā nyɔ̄ɔ̍ a̍ chīli̍ŋi̍i̍ te̍e̍ŋgīɛ̍i̍ māā nāū, ma̍ 
dīmī dīōmndā wɔ̄ɔ̍ŋnda̍ŋ a̍ nūm, māā mɛ̄lɛ̄ka̍ nda̍ so̍li̍ nda̍ I̍chi̍pī o̍ chɛ̄le̍ŋ ni᷄ŋ ndo̍ 
wa̍ ko̍ŋ ni̍. 

19Kɛ̍ le̍ mɛ̄ɛ̍ ŋ̄ chō Mɛ̄lɛ̄ka̍ īnyīɛ̍ɛ̍ bɛ̄ndū yɛ̍, a̍ kɛ̍ɛ̍ nda̍ mā ma̍l nda̍ o̍ po̍li̍ ko̍ŋ ni᷄ŋ 
te̍. Yu̍mbu̍ yu̍mbu̍ i̍kpu̍ŋgba̍ wa̍ nda̍ lāchī īpāla̍ le̍ nda̍ nɛ̄īyo̍ chɔ̄mndo̍ wo̍, a̍ fe̍ŋa̍ 

ndu̍ nda̍ lāchī le̍. Ndu̍yɛ̍ pa̍ŋgēle̍ lēyīŋ ndu̍ o̍o̍ yɔ̍ŋgū nda̍ nyɛ̄ wa̍wo̍ŋndo̍ īchɔ̄l o̍ 
kɔ̄lā ndāla̍ŋ ni᷄ŋ ndo̍ bɛ̍ɛ̍, ō wa̍ wɔ̄ nda̍ lāchī kɛ᷅. 

20Ndu̍yɛ̍, ma̍ kē nda̍ nyi̍nā nūm kɛ̍ndɔ̄ɔ̍ le̍ mbō wa̍ nda̍ sīlāa̍. Ndu̍yɛ̍ ma̍nɛ̄i̍ nūm 
o̍o̍ ke᷅ nda̍ le̍ dīo̍o̍ wo̍ bɛ̍ɛ̍, a̍ so̍li̍ nda̍ ndu̍ o̍ sōndō le̍. O̍ ko̍ŋ kɔ̍ɔ̍lī, tē kōlɔ̄ɔ̍ ndu̍ o̍o̍ 
bi̍ī nda̍ pɛ̍, a̍ ke̍ nda̍ mɛ̄ŋnda̍ŋ. 

21Le̍ wɔ̄sīla̍ŋ be̍le̍-hi̍ɔ̍ɔ̍lu̍ ā wa̍ nda̍ māndāa̍ o̍ po̍llo̍ ni᷄ŋ, nyɛ̄ o̍ nyɛ̄ ve̍ nda̍ lēpɛ̄ŋ te̍. 
Ndu̍yɛ̍, nyɛ̄lā sīɔ̍ŋ nda̍ lēkɔ̄ɔ̍ le̍, kɛ̄lɛ̄ŋgāā mī pēlūŋ ŋ̄ hīīndu̍u̍ nda̍. 

22Ma̍ bīī ma̍ kē nda̍ lɛ̄ŋnde̍ a̍ sɔ̍ŋgi̍la̍ lɛ̄ŋīī kēŋ, ndu̍yɛ̍ a̍ māsɛ̄i̍ o̍ lɛ̄ŋīī kēŋ ni᷄ŋ kpo̍u̍. 
Ma̍ kē nda̍ lɛ̄ŋnde̍ ta̍u̍. Māsāa̍ Si̍hɔ̄ŋ o̍ wa̍ Hɛ̍si̍bɔ̄ŋndo̍, a̍ Māsāa̍ Ɔ̍kū, o̍ wa̍ 
Ba̍sīāŋndo̍, lɛ̄ŋīī ndɛ̄i̍ bɛ̍ɛ̍ kpo̍u̍ ma̍ kē nda̍. 

23Ndu̍yɛ̍, ma̍ tōsā mi̍ chūāūwāā ndāa̍ kūī ta̍u̍ ta̍u̍, to̍fa̍ wɔ̍ ko̍ mɛ̄ɛ̍ lōo̍ŋ ŋ̄ chō nu̍a̍ā 
o̍ ha̍la̍a̍ ni᷄ŋ cho̍o̍ cho̍o̍ ŋ̄ chu̍ū chɔ᷅m te̍ yɛ̍. Ma̍ hūŋ a̍ nda̍ o̍ lɛ̄ŋndē ŋ̄ chūe̍l fi̍nyāā 
ndāā ma̍māa̍ būŋgɛ̄i̍ māā ā chō nda̍ kē le̍ŋ ni᷄ŋ. 

24O̍ ko̍ŋ, mi̍ chūāūwāā ndāa̍ bīī lɛ̄ŋndē lēŋ kpo̍u̍, mi̍ lē sīmnu᷄ŋ nyɛ̄ ndā. 
Ke̍na̍na̍i̍tīi̍ya̍a̍ wa̍ o̍ lɛ̄ŋndē lēŋ ni᷄ŋ nda̍ lāchī wa̍, ma̍ tōsā ma̍ yām Ke̍na̍na̍i̍tīi̍ya̍a̍ 
ka̍ŋ. Ma̍ māl Ke̍na̍na̍i̍tīi̍ya̍a̍ ka̍ŋ nda̍ o̍ bā, a̍ māsāa̍ ndāā bɛ̍ndūa̍a̍ lātūlu̍, le̍ mā tōsa̍ 
nyɛ̄ nda̍ a̍a̍ hɛ̍na̍ŋ le̍ tōsāa̍ a̍ nda̍ wo̍. 

25Chi̍e̍e̍ŋ bɛ̍ndūŋ wāŋnda̍ ha̍ā nda̍ a̍a̍ to̍sa̍ ŋ̄ kālā ka̍lā yɔ̄ŋi̍ ya̍a̍mɔ̍ɔ̍wa̍ ā bīi̍ mu̍ŋ 
ndo̍ŋ, mi̍ wānāā nūmnda̍ ā bīī chi̍e̍e̍ŋ mu̍ŋ, lātūlu̍ a̍ lɛ̄ŋīī kɛ̄ndɛ̄ī tɔ̄lɔ̄ɔ̄la̍ŋ lā nāŋ 
nde̍. Chīɛ̄īla̍ wa̍ lo̍ŋ a̍ nyɛ̄m kɛ̄ndɛ̄ kɛ̍ndɔ᷄ŋ ŋ̄ pīāā lēni᷄ŋ nda̍ŋ, ma̍ chūā la̍ŋ kpo̍u̍ mi̍ 
lā sīmnu᷄ŋ nyɛ᷅ ndā. Ndu̍yɛ̍ so̍o̍ŋnda̍ māmɛ̄ŋnda̍ wa̍ ni᷅ŋ lo̍ŋ la̍ tu̍a̍u̍wāā, le̍ 
mɛ̄ŋnda̍ŋ bīyɔ̄ɔ̍ lēni᷄ŋ nda̍ŋ ni̍, a̍ kpe̍le̍la̍ mākīle̍pīi̍la̍ŋ, a̍ kpe̍le̍la̍ ɔ̄li̍fīi̍la̍ŋ, a̍ kpe̍le̍la̍ 
yɔ̄mīī kūāmɛ̄ī chēle̍ŋ nda̍ŋ, la̍ŋ kpo̍u̍ mi̍ lā sīmnu᷄ŋ nyɛ᷅m ndā. Ā wa̍ dīo̍o̍ mā pūm, 
ma̍ chēlūl. Ndu̍yɛ̍, ma̍ wānu᷄ŋ a̍ kɔ̄l hīnīāā, mā tūɛ̄ī nyɛ᷅m kɛ̄ndɛ̄ŋ ŋ̄ ke̍ nda̍ wo̍ŋ 
yēēlā. 

26Kɛ̍ a̍ ko̍ŋ kpo̍u̍, ma̍ tōsā bōllē kālāle̍ŋ, ma̍ sōlī nu̍m dīōm. Ma̍ mūlūl sāwāla̍ 
nu̍mnda̍ŋ kɔ̄ɔ̍, ma̍ dīū dīū wānāā nūm a̍a̍ su̍a̍ā le̍ nūmnda̍, ā nda̍ a̍a̍ si̍lā nda̍ le̍ mī 
nda̍ a̍a̍ mi̍i̍ŋgu̍ nu̍m o̍ ībūŋ nda̍, ma̍ sūāā dīōmndā wɔ̄ɔ̍ŋnda̍ŋ a̍ nūm ta̍u̍. 

27Le̍ he̍ī, ma̍ māl nda̍ ya̍a̍mɔ̍ɔ̍wa̍a̍ ndāa̍ o̍ bā, mi̍ ya̍a̍mɔ̍ɔ̍wa̍a̍ ndāā ka̍ŋ ā tūsī nda̍ 
nyɛ̄ pālāa̍ chōo̍ ta̍u̍. Kɛ̍ mɛ̄ɛ̍ nda̍ kōŋu̍l nāa̍ nūm chu̍a̍, nāa̍ ŋ̄ chō o̍ fo̍ndāŋ nūmndo̍ 
chōo̍ cho̍o̍ wa̍ ma̍ tūɛ̄ī pīɛ̄īlē ndāle̍ŋ, mā tūīīnu᷄ŋ nda̍ īnyīɛ̍ɛ̍ ma̍ yɔ̄ŋgū nda̍ wānāā 
mālāa̍. Mi̍ wānāā mālāā kāŋ ā bāŋā nda̍ ya̍a̍mɔ̍ɔ̍wa̍a̍ ndāā ka̍ŋ o̍ bā. 

28Kɛ̍ dīmīo̍o̍ nu̍a̍ā mī nda̍ a̍a̍ sɔ̍la̍ kɔ̄l nyūlōo̍, mī nda̍ a̍a̍ mu̍li᷄ŋ bɛ̍ɛ̍ vɛ̍lɛ̄ sɔ̄ɔ̍ŋ 
wɔ̍ɔ̍ŋndo̍ŋ tōsāa̍. O̍ ko̍ŋ, mā ma̍l nda̍ vɛ̄lɛ̄ ya̍a̍mɔ̍ɔ̍wa̍a̍ ndāa̍ o̍ bā, mā wa̍ 
ya̍a̍mɔ̍ɔ̍wa̍a̍ ndāa̍ o̍ bā bɛ̄ŋgu̍. Ndu̍yɛ̍ tē ā kōŋu̍l vɛ̄lɛ̄ nāa̍ nūm chu̍a̍ pɛ̍, ā tūēī pīɛ̄īlē 
ndāle̍ŋ nāa̍ ŋ̄ chō o̍ fo̍ndāŋ nūmndo̍ chōo̍ cho̍o̍ wa̍. Ndu̍yɛ̍ le̍ te̍le̍ŋ o̍ te̍le̍ŋ nyīɛ̍ɛ̍ye̍ 
nūm o̍o̍ tu̍i̍i̍nūŋ nda̍ ni̍ mā ba̍ŋa̍ nda̍. 

29Ma̍ sīlā nda̍ le̍ mī nda̍ a̍a̍ mu̍li̍ hɔ̄lla̍ o̍ sāwāla̍ nu̍mnda̍ŋ, mī nda̍ a̍a̍ to̍sa̍ nyɛ̄ la̍ 
di̍mi̍ wo̍. Kāni̍ sāwāla̍ nu̍mnda̍ŋ chūa̍a̍, ndu̍ to̍sā ni̍ mī wāna̍ chi̍o̍o̍ wa̍ yōōmū. Kɛ̍ 
mi̍ wānāā nūmnda̍ tōsā yōŋgāa̍, ma̍ mūlūl sāwāla̍ nu̍mnda̍ŋ kɔ̄ɔ̍, ma̍ tōsā nīlā 
kālu̍la̍ŋ, ā ye᷄ŋ ni᷅la̍ŋ o̍ nyɛ̄ sāwāla̍ nu̍mnda̍ŋ lā dīmi̍ wo̍ le̍. 

30Le̍ wɔ̄sīlā fāŋgā fa̍ŋga̍ a̍ wa̍ nda̍ bīūwɔ᷄ŋndo̍. Ma̍ tōsā sa̍na̍a̍ a̍ nyi̍nā nūmndo̍ mi̍ 
wānāa̍ su̍a̍ā le̍ Mɛ̄lɛ̄ka̍ wa̍ ā sīlā nda̍. Kɛ̍ a̍ ko̍ŋ kpo̍u̍, ā ye᷄ŋ la̍ni̍ le̍. Le̍ he̍ī, ma̍ māl 
nda̍ lɛ̄ŋīī nda̍ chīɛ̄ɛ̄li̍āŋnde̍ o̍ bā. 

31Kɛ̍ le̍ mɛ̄ɛ̍ ŋ̄ chō wāna̍ īnyīɛ̍ɛ̍ bɛ̄ndū yɛ̍, a̍ sɔ̄ɔ̍ŋ nda̍ tōsa̍ mu̍ŋ ndo̍ŋ kpo̍u̍, a̍ fe̍ŋa̍ 
nda̍ bāla̍ŋ kɔ̄ɔ̄lī, mā chi̍i̍ nda̍ fa̍ū le̍, ma̍ tūīīnu᷄ŋ nda̍ īnyīɛ̍ɛ̍. Ā chō Mɛ̄lɛ̄ka̍ īkɛ̄ndɛ̄, 
ndu̍yɛ̍ ma̍ wā Mɛ̄lɛ̄ka̍ īnyīɛ̍ɛ̍ bɛ̄ndū. 

32Le̍la̍ŋ o̍o̍ Mɛ̄lɛ̄ka̍ nāa̍, Mɛ̄lɛ̄ka̍ bɛ̄ndōo̍, Mɛ̄lɛ̄ka̍ to̍sā sɔ̍ɔ̍ŋ ŋ̄sīōōŋ bɛ̄ndo᷄ŋ ndo̍, 
Mɛ̄lɛ̄ka̍ kpāāyā bɛ̍ndōo̍, o̍ fe̍ŋāŋ o̍ kpe̍ma̍ ndɔ̄ɔ̍ chōo̍ le̍ wo̍, Mɛ̄lɛ̄ka̍ ka̍a̍la̍ na̍a̍ le̍ 
fɛ̍ɛ̍ŋ a̍ fɛ̍ɛ̍ŋndo̍, yāndi̍i̍ Mɛ̄lɛ̄ka̍, nyɛ̄ pālāa̍ to᷅l na̍a̍ ho̍ō chōo̍ wo̍, pɛ̍ɛ̍sā ndu̍ māā ō 
cho̍ nyɛ̄ o̍ nyɛ̄ nu̍m o̍ hɔ̄l te̍ le̍. Chɔ̍ŋ a̍ bōōndi̍i̍ māsāā yɛ̍ yi̍a̍a̍ Āsi̍i̍līāā a̍ ka̍ndu̍ na̍a̍ 
nyɛ̄ pālāa̍ tūsīo̍o̍ chōo̍ ve̍, mbo̍ bīī a̍ pāa̍le̍ hāūle̍ŋ nde᷅ŋ, na̍a̍ ni̍, māsāa̍ nāā 
bɛ̍ndūa̍a̍ ni̍, lāŋgba̍ā nāā ka᷅lla̍ ni̍, wānāā nāā so̍līāā lāsa̍lāa̍ ni̍, wānāā nāa̍ su̍a̍ā le̍ 
Mɛ̄lɛ̄ka̍ wa̍ ni̍, fi̍nyāā nāā ma̍māa̍ ni̍, a̍ wānāā nāa̍ kpo̍u̍, nyɛ̄ pālāa̍ ho̍ō ō chō na̍a̍ 
chōo̍. 

33Kɛ̍ ndu̍yɛ̍, nyɛ̄ pālāā ŋ̄ tūsi̍ na̍a̍ ho̍ō chōo̍ wo̍, O̍ nɛ̄ī kpe̍e̍kpe̍i̍ ŋ̄ tūsi̍ na̍a̍ ndu̍ chōo̍ 
ni̍, ndu̍yɛ̍ o̍ nɛ̄ī sa̍kpōo̍ chōo̍ ŋ̄ tōsa̍ ndi̍ ni̍. Na̍a̍ ŋ̍ to̍sa̍ yɔ̄ŋ wɔ̄ɔ̍ŋndo̍ ni̍. 

34Māsāa̍ nāā bɛ̍ndūa̍a̍ ni̍, lāŋgba̍ā nāā ka̍lāā lēlɛ̄ŋnda̍ŋ ni̍, wānāā nāā so̍līāā 
lāsa̍lāa̍ ni̍, fi̍nyāā nāā ma̍māa̍ ni̍, ā chūe̍ sa̍wāla̍ nu̍mnda̍ŋ te̍. Sīlālā ŋ̄ ke̍ nda̍ la̍ŋ a̍ 
pɛ̄ɛ̄kūlā nūmnda̍ŋ, ā ye᷄ŋ nda̍ŋ lānī le̍. 

35Ndu̍yɛ̍ bōōndi̍i̍ nda̍ wānu̍ŋ bɛ̍ɛ̍ o̍ māsāle̍ ndāle̍ŋ chōo̍, ma̍ wā nyɛ̄m kɛ̄ndɛ̄ŋ 
bɛ̄ndūŋ ŋ̄ ke̍ nda̍ wo̍ŋ tɔ̄nɔ̄ɔ̍ dīo̍o̍ o̍ lɛ̄ŋndē kɛ̄ndɛ̄lē ŋ̄ ke᷄ nda̍ le̍ŋ ni᷄ŋ nde̍ bɛ̍ɛ̍, ā 
chɛ᷄l mā sōōlu̍u̍ nu̍m, mā mūlūl yɔ̄ŋndā ndāla̍ wɔ̍ɔ̍ŋnda̍ŋ kɔ̄ɔ̍ le̍. 

36Kɛ̍ to̍fa̍ wɔ̍, ŋ̄ sīmnu᷄ŋ ni᷅ŋ hāū chi̍a̍ā o̍ lɛ̄ŋnde̍ŋ nde᷅ŋ ni᷄ŋ, lɛ̄ŋnde̍ ŋ̄ ke̍ le᷅ŋ fi̍nyāā 
nāā ma̍māa̍, le̍ mī nda̍ a̍a̍ wa̍ kōmɔ̄ɔ̄lā kɛ̄ndɛ̄ kɛ̍ndɛ̄la̍ cho̍ o̍ lēni᷄ŋ nda̍ŋ dīo̍o̍, ndu̍yɛ̍ 
mī nda̍ a̍a̍ wa̍ nyɛ̄m kɛ̄ndɛ̄ kɛ̍ndɛ᷄ŋ cho̍ o̍ lɛ̄ŋnde̍ŋ nde᷅ŋ ni᷄ŋ ndo̍ŋ tɔ̄nɔ̄ɔ̍ dīo̍o̍ le̍ŋ. 

37Le̍ yɔ̄ŋndā nāāla̍ wɔ̍ɔ̍ŋnda̍ŋ, nyɛ̄ o̍ nyɛ̄ kɛ̄ndɛ̍ fu̍lā o̍ lɛ̄ŋndē nāā le̍ŋ ni᷄ŋ kpe̍de̍, 
māsāā bɛ̍ndūāā ŋ̄ kɛ̄si̍ na̍a̍ chōo̍ wa̍, nda̍ na̍a̍ ŋ̄ yōū nyɛ᷅m mu᷅ŋ ni̍. Nda̍ nɔ̍ ni᷅ŋ hāū 
kpa̍a̍yāa̍ na̍a̍ chōo̍ a̍ chɔ̄lūāā nāa̍ kpo̍u̍ ni̍. Mɛ̄ɛ̍ nda̍ hɛ̄nāŋ le̍ na̍a̍ bīyɔ̄ɔ̍ yɛ̍, le̍nde̍ 
ko̍ni̍ nda̍ bīī na̍a̍ ni̍. Nyɛ̄ pālāa̍ cho̍ na̍a̍ chōo̍ wo̍, ō chō ō bɔ̍ɔ̍ bɔ̍ɔ̍. 

A̍ chɛl̄a᷅ŋ wāŋnda̍ Is̍ɔl̄ūɛī̄ a̍ to̍sa̍ wo̍ o̍kɔɔ̄ ̄
38O̍ ko̍ŋ kɔ̍ɔ̍lī, mi̍ wāŋnda̍ I̍sɔ̄lūɛ̄ī a̍ di̍mī āā, “Le̍la̍ŋ a̍ nyɛ̄ o̍ nyɛ̍ yɔ̍nu̍ŋ kpo̍u̍ na̍a̍ 
wāŋnda̍ I̍sɔ̄lūɛ̄ī kpo̍u̍, ŋ̄ chō hāū chɛ᷅la᷅ŋ kpe̍e̍kpe̍i̍yo̍ tōsā, mī ŋ̄ pōōnyi̍a̍a̍ ndu̍ o̍ 
yāu̍ cho̍o̍, mī lāŋgba̍ā nāā ka̍lāā lēlɛ̄ŋnda̍, a̍ Li̍va̍īyāā nāa̍, a̍ wānāā nāā so̍līāā 
lāsa̍lāa̍, mā hōl ta̍mbūe̍i̍la̍ ndāla̍ŋ lēchōo̍ le̍ chɔ̄mndo̍ māā ā chɛ᷄l.” 

Nɛ̄hīma̍yā 10 

1Wānāā yɛ̍ yi̍a̍a̍ ho̍l ta̍mbūe̍i̍la̍ŋ o̍ yāu̍wo̍ chōo̍ wa̍ cho̍ ha̍ā ni̍. Nɛ̄hīma̍yā, po̍ 
Hākāla̍yā wo̍, o̍ wa̍ māsa̍ ībūŋgāa̍ wo̍, nda̍ Sɛ̄dīka̍yā. O̍ nda̍ kɔ̍ɔ̍lī, 

2mi̍ wānāā sōlīāā lāsa̍lāa̍ nda̍ hōl vɛ̄lɛ̄ ta̍mbūe̍i̍la̍ŋ la̍ nda̍la̍ŋ. Wānāā sōlīāā lāsa̍lāā 
kāŋ nda̍ chō ha̍ā ni̍. Sɛ̄lu̍a̍yā a̍ Āsālu̍i̍yā, a̍ Chɛ̄lūīma̍yā 

3a̍ Pa̍si̍hɔ̄ɔ̄, a̍ Āmālu̍i̍yā, a̍ Māli̍ki̍chā 

4a̍ Hātūsi̍hī, a̍ Sīɛ̄bāna̍yā, a̍ Mālu̍chī, 

5a̍ Ha̍lūīm, a̍ Mɛ̄lu̍ɛ̍mo̍tī, a̍ Ōbāda̍yā, 

6a̍ Da̍a̍ni̍ɛ̍ɛ̄, a̍ Ki̍ni̍tɔ̄ŋ, a̍ Ba̍lu̍kī, 

7a̍ Mɛ̍si̍u̍lām, a̍ Ābi̍chā, a̍ Mīcha̍mīŋ, 

8a̍ Māāsɛ̍yā, a̍ Bi̍li̍kāī, a̍ Sīɛ̄ma̍yā. 

9-13Mɛ̄ɛ̍ ka̍ŋ fa̍ŋa̍ŋ, mi̍ Li̍va̍īya̍ nda̍ nda̍ hōl vɛ̄lɛ̄ ta̍mbūe̍i̍la̍ŋ la̍ nda̍la̍ŋ. Wānāā 
mālāā kāŋ nda̍ cho̍ ha̍ā ni̍. Chɛ̍sūāā, po̍ Āsa̍nīāā wo̍, a̍ Bi̍nu̍ī fūlāa̍ o̍ yu̍ŋgu̍la̍ 
Hɛ̄nāda̍dī wo̍ chōo̍, a̍ Ka̍di̍mīɛ̄l, nda̍ wānāya᷅ŋ nda᷄ŋ, nda̍ yɔ̍nūŋ ni̍ māā Sīɛ̄bāna̍yā, 
a̍ Hōdi̍yā, a̍ Kēli̍tā, a̍ Pēla̍i̍yā, a̍ Ha̍nāŋ, a̍ Mi̍kāā, a̍ Lūɛ̄ho̍bī, a̍ Hāsīābi̍yā, a̍ Sa̍kɔ̄ɔ̄, a̍ 
Sīɛ̄lu̍ɛ̍bīāā, a̍ Sīɛ̄bāna̍yā, a̍ Hōdi̍yā, a̍ Ba̍nī, a̍ Bɛ̄ni̍nūī. 

14-27Mɛ̄ɛ̍ nda̍ chīi̍, mi̍ wānāā bɛ̄ndūāā yɛ̍ yi̍a̍a̍ nda̍ hōl vɛ̄lɛ̄ ta̍mbūe̍i̍la̍ŋ la̍ nda̍la̍ŋ. 
Māsāā yɛ̍ yi̍a̍a̍ ka̍ŋ nda̍ cho̍ ha̍ā ni̍. Pa̍lɔ̍sī, a̍ Pāhāātī Mo̍wa̍bī, a̍ 

Ɛ̍lām a̍ Sa̍tū a̍ Ba̍nī, a̍ Bu̍nī, a̍ Āsīka̍a̍dī, a̍ Be̍bāī a̍ Ādo̍ni̍chā, a̍ Bīki̍vāī, a̍ A̍dīŋ, a̍ 

A̍tɛ̄ɛ̄, a̍ Hɛ̄sɛ̄ki̍yā, a̍ A̍sɔ̄ɔ̄, a̍ Hōdi̍yā, a̍ Ha̍sīūm, a̍ Bɛ̍sāī, a̍ Ha̍lu̍i̍fī, a̍ A̍na̍tɔ̍tī, a̍ Ne̍bāī, 
a̍ Mākīpi̍a̍a̍sī, a̍ Mɛ̍si̍u̍lām, a̍ Hɛ̍sīɛ̄ɛ̄, a̍ Mɛ̄sīɛ̄sa̍bɛ̄l, a̍ Sa̍dɔ̍kī, a̍ Cha̍di̍dūāā, a̍ 
Pēla̍tīāā, a̍ Ha̍nāŋ, a̍ Āna̍a̍yā, a̍ Hōsi̍a̍yā, a̍ Hānāni̍yā, a̍ Hāāsi̍ɔ̍bī, a̍ Hālōhɛ̍sīī, a̍ 
Pi̍li̍hāā, a̍ Sīōbɛ̍kī, a̍ Lu̍i̍hūm, a̍ Hāsīābi̍nā, a̍ Māāsɛ̍yā, ā Āhi̍i̍yā, a̍ Ha̍nāŋ, a̍ A̍nāŋ, a̍ 
Ma̍lu̍kī, a̍ Ha̍lūīm, a̍ Ba̍nā. 

A̍ chɛl̄a᷅ŋ wāŋnda̍ Is̍ɔl̄ūɛī̄ a̍ to̍sa̍ wo̍ o̍kɔɔ̄ ̄
28O̍ ko̍ŋ kɔ̍ɔ̍lī, mɛ̄ɛ̍ wānāā bɛ̄ndūāā yɛ̍ yi̍a̍a̍ ha̍ā ā chīi̍ ta̍mbūe̍i̍la̍ ndāla̍ŋ hōlɔ̄ɔ̄, mi̍ 
wāŋnda̍ ā pīli̍a̍a̍ kpo̍u̍, wānāā sōlīāā lāsa̍lāa̍ ni̍, Li̍va̍īya̍ ni̍, wānāa̍ ma̍ndā di̍o̍la̍ 
sāāsāla̍ŋ nda̍ ni̍, wānāā ŋ̄chōndu̍a̍a̍ o̍ chīɛ̍i̍ Mɛ̄lɛ̄ka̍a̍ ni̍, a̍ wānāa̍ to̍sā wa̍lta̍ 
yɔ̍ŋāāla̍ŋ o̍ chīɛ̍i̍ Mɛ̄lɛ̄ka̍a̍ wa̍, a̍ I̍sɔ̄lūɛ̍i̍ya̍a̍ tu̍a̍a̍ ā nda̍ a̍a̍ fu̍la̍ wānāā lēkāa̍wa̍ tɛ̄ɛ̄ŋ, 
ma̍ dīīnu᷄ŋ ku̍ndāa̍ mɛ̄ɛ̍ sāwā Mɛ̄lɛ̄ka̍a̍ ō dīmi̍ yɛ̍ wa̍, lātūlu̍ a̍ lāāndāā ndāa̍, a̍ 
chūāūwāā ndāa̍, ā nda̍ a̍a̍ si̍nā ni᷅ŋ īsɔ̄ɔ̍ pɛ̍ŋgu̍ wa̍, 

29mi̍ ŋ̄ chɛ̄la᷅ŋ lātūlu̍ na̍a̍ lāŋgba̍ā nāā ka̍lāā lēlɛ̄ŋnda̍, mi̍ ŋ̄ chūā būŋgɛ̄i̍ ī kālā ka̍lā 
māā nyɛ̄ sāwāla̍ Mɛ̄lɛ̄ka̍ ke̍ bu̍ɛ̍ī ndɔ̄ɔ̍ Mūu̍sē la̍ŋ ndo̍ lā dīmi̍ le̍ tōsāa̍ wo̍ ni̍, a̍ nyɛ̄ 
o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ dīmu̍l na̍a̍ le̍ tōsāa̍, māā ŋ̄ chō ndu̍ wā tōsāa̍ 

kpo̍u̍. Ndu̍yɛ̍ mi̍ ŋ̄ mēna᷄ŋ māā, tē ŋ̄ tōsa̍ nyɛ᷅ na̍a̍ ŋ̄ chu̍a̍ būŋgɛ̄i̍ yo̍ le̍, māā sēndi̍ 
Mɛ̄lɛ̄ka̍a̍ ō wa̍ na̍a̍ chōo̍. 

30Mi̍ ŋ̄ chūā būŋgɛ̄i̍ māā ā ŋ̄ chɛ᷅l mī wa̍nāā lēkāa̍wa̍a̍ cho̍ o̍ lɛ̄ŋndē nāāle̍ŋ ni᷄ŋ nda̍ 
ā chūa̍ chūāūwāā nāa̍ o̍ lānɔ̄ ni̍ŋ te̍, ndu̍yɛ̍ māā ŋ̄ chɛ᷅l vɛ̍lɛ̄ mī pūa̍a̍ nāa̍ vi̍a̍lāa̍ ā 
chūa̍ chūāūwāā ndāa̍ o̍ lānɔ̄ ni̍ŋ te̍. 

31Ndu̍yɛ̍ mi̍ ŋ̄ chūā vɛ̄lɛ̄ būŋgɛ̄i̍ māā ŋ̄ pi̍ndū nyɛ᷅ o̍ nyɛ̄ o̍ pāa̍le̍ nāāle̍ pɛ̍ŋgīāāle̍ŋ 
chōo̍, ɔ̄ɔ̄ o̍ pāa̍le̍ o̍ pāa̍le̍ di̍a̍ndāāle̍ Mɛ̄lɛ̄ka̍ chōo̍ le̍. Ndu̍yɛ̍ māā ā yɔ᷄ŋ bɛ̍ɛ̍ mī wānāā 
lēkāa̍wa̍a̍ cho̍ na̍a̍ tɛ̄ɛ̄ŋ nda̍ ā hīŋ a̍ nyɔ̄ɔ̍ŋ, ɔ̄ɔ̄ mā hīŋ a̍ nyɛ̄ dīa̍a̍ le̍ pīsīo̍o̍ o̍ pālɛ̍i̍ 
he̍ī chōo̍, māā ŋ̄ pi̍ndū wɔ̍ŋgūlālāŋ te̍. Ndu̍yɛ̍ māā te̍le̍ŋ o̍ te̍le̍ŋ wɔ̄sīo̍o̍ŋ hīōū pɛ̍ 
ŋ̍ ŋɔ̍mpu᷅m, o̍ ŋɔ᷄mmɛ̍ū wo̍, māā ŋ̄ nɔ̄ mī ŋ̄ ma᷄l lɛ̄ŋndē nāāle̍ŋ mī lē pɛ̄ŋgi̍, ŋ̄ to̍sā 
wa̍li̍ o̍ wa̍li̍ le̍cho̍o̍ wɔ̍sī kōŋ te̍. Ndu̍yɛ̍ wānā o̍ wānā kūēē na̍a̍ wa̍ chōo̍ wɔ̍sī kōŋ 
pɛ̍, ŋ̄ ma᷄l ndu̍ le̍ kūēē ko̍ŋ. 

32Ndu̍yɛ̍, mi̍ ŋ̄ chɛ̄la᷅ŋ vɛ̍lɛ̄ māā īwɔ̄sī o̍ īwɔ̄sī, mɛ̄ɛ̍ mī wānā o̍ wānā o̍ chu̍u̍ŋgi̍a̍a̍ 
ka̍ni̍ŋ hu̍mbo᷄ŋ nyɛ̄ pɔ̄mbɔ̄, le̍ bɔ̄nɔ̄la̍ wa᷅ o̍ chīɛ̍i̍ Mɛ̄lɛ̄ka̍ nāa̍ la̍ŋ mālā pāāwāa̍. 

33Ndu̍yɛ̍ māā nyɛ̄ sɔ̄lāā na̍a̍ ŋ̄ chō ho̍ō yɔ̄ŋgū wo̍, māā ō chō wā le̍ bēe̍dīi̍ cho̍ le̍ 
Mɛ̄lɛ̄ka̍ wo̍ tōōsi̍a̍a̍, a̍ le̍ bɔ̄nɔ̄la̍ sa̍lālā tɔ̄lɔ̄ɔ̄lā ku̍lta̍ŋ, a̍ le̍ bɔ̄nɔ̄la̍ sa̍lālā lūāmāāla̍ŋ, 
a̍ le̍ bɔ̄nɔ̄la̍ŋ o̍ pālɛ̍i̍ pɛ̍ŋgīɛ̍i̍ chōo̍, a̍ o̍ bɔ̄ŋa᷅ŋndā pāŋgi̍i̍ sɛ̍nɛ̄īla̍ŋ chōo̍, a̍ o̍ 
bɔ̄ŋa᷅ŋndā chēle̍ŋndā na̍a̍ ŋ̄ nɔ̍ le̍ bīyɔ̄ɔ̍ la̍ŋ, a̍ le̍ bɔ̄nɔ̄la̍ŋ le̍ sa̍lālā na̍a̍ ŋ̄ sōlī le̍ 
dīndīo̍o̍ sɔ̄lāa̍ Mɛ̄lɛ̄ka̍ o̍ hɔ̄l la̍ŋ, a̍ le̍ bɔ̄nɔ̄la̍ŋ le̍ sa̍lālā na̍a̍ so̍lī le̍ mī Mɛ̄lɛ̄ka̍ ma᷄l 
na̍a̍ I̍sɔ̄lūɛ̍i̍ya̍ le̍ yɔ̄ŋndā nāāla̍ wɔ̍ɔ̍ŋnda̍ŋ nda̍ŋ, a̍ le̍ bɔ̄nɔ̄la̍ kpe̍ku̍la̍ŋ che᷅le̍ŋnda̍ŋ 
o̍ chīɛ̍i̍ Mɛ̄lɛ̄ka̍ nāa̍ pāāwāa̍. 

34Ndu̍yɛ̍ na̍a̍ wānāā sōlīāā lāsa̍lāa̍ ni̍, Li̍va̍īya̍ ni̍, a̍ wāŋnda̍ ā pīli̍a̍a̍ kpo̍u̍, mi̍ ŋ̄ 
chɛ̄la᷅ŋ vɛ̍lɛ̄ māā īwɔ̄sī o̍ īwɔ̄sī, mɛ̄ɛ̍ mī ŋ̄ wūu̍ kōo̍ŋ le̍ sīnāa̍ te̍le̍ŋ yu̍ŋgu̍la̍ nāāla̍ŋ 
ō pīlɛ̍ nɔ̄ le̍ hūnɔ̄ɔ̍ a̍ yɔ̄mnde̍ le̍ sa̍lālā lūāmāāla̍ŋ sōlīo̍o̍ o̍ ma̍āŋ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nāa̍ wo̍ chōo̍, mɛ̄ɛ̍ i̍ cho̍ ī pōōnyīāā o̍ sāwāla̍ Mɛ̄lɛ̄ka̍la̍ŋ ni᷄ŋ yɛ̍. 

35Ndu̍yɛ̍ mi̍ ŋ̄ chɛ̄la᷅ŋ mi̍ ŋ̄ chūā vɛ̄lɛ̄ būŋgɛ̄i̍ māā īwɔ̄sī o̍ īwɔ̄sī, nyɛ̄ o̍ nyɛ̄ na̍a̍ ŋ̄ 
chō tōlɔ̄ɔ̄, ɔ̄ɔ̄ sāŋɔ̄ɔ̄ o̍ chīɔ̄ɔ̄ŋ nāa̍ŋ ni᷄ŋ, ō tāse̍ na̍a̍ ŋ̄ chō kēndī ɔ̄ɔ̄ kōwɔ̄ɔ̄ wo̍, a̍ 
kɔ̄mndē tāse̍le̍ yɔ̄mīī nɛ̄ī tu̍a̍lɛ̍i̍ ī kūām nde̍, māā ŋ̄ nɔ̄ mī ŋ̄ kūɛ̄ a̍ la̍ŋ o̍ chīɛ̍i̍ Mɛ̍lɛ̄ka̍ 
Ya̍a̍wɛ̄ɛ̄ wo̍. 

36Ndu̍yɛ̍ o̍ ko̍ŋ kɔ̍ɔ̍lī, mi̍ ŋ̄ chɛ̄la᷅ŋ vɛ̍lɛ̄ māā pūa̍a̍ nāā tāsi̍a̍a̍ ki̍nɛ̍i̍, ŋ̄ nɔ̄ mī ŋ̄ kūɛ̄ a̍ 
nda̍ o̍ chīɛ̍i̍ Mɛ̄lɛ̄ka̍a̍, nāa̍ wānāā sōlīāā lāsa̍lāa̍ chūā mā ma᷄l nda̍ Mɛ̄lɛ̄ka̍ o̍ bā, mɛ̄ɛ̍ 
i̍ cho̍ ī pōōnyīāā o̍ sāwāla̍ Mɛ̄lɛ̄ka̍la̍ŋ ni᷄ŋ yɛ̍. Chɔ̄lūāā nāa̍ bɛ̍ɛ̍, le̍nde̍ ko̍ni̍, chɔ̄lūāā 
pīāāndūāā tāsi̍a̍a̍ chɔ̄lūāā nāa̍ ā kūām nda̍ ki̍nɛ̍i̍, ō wa̍ nāu̍, ō wa̍ sa̍ā, ō wa̍ chu̍īŋ, 
kpo̍u̍ māā mɛ̄ɛ̍ mī ŋ̄ kūɛ̄ a̍ nda̍ o̍ chīɛ̍i̍ Mɛ̄lɛ̄ka̍a̍ mī ŋ̄ yɔ̄ŋgu̍ nda̍ o̍ Mɛ̄lɛ̄ka̍ lo̍ māā 
kē. 

37Ndu̍yɛ̍ ō fūla̍ o̍ ko̍ŋ kɔ̍ɔ̍lī, mi̍ ŋ̄ chɛ̄la᷅ŋ vɛ̍lɛ̄ māā tē ŋ̄ kōū kōwɔ̄ɔ̄ tāso̍o̍ o̍ chīɔ̄ɔ̄ŋ 
nāa̍ ni᷄ŋ pɛ̍, ŋ̄ tōōsi̍a̍a̍ kōlō kɛ̍ndɛ̄ kɛ̍ndɛ̄ lūāmāā bēe̍ndīi̍yo̍, ŋ̄ chūa̍ kɔ̄mndē kɛ̄ndɛ̄ 
kɛ̍ndɛ̄lē tɔ̄lɔ̄ɔ̄lā nāāla̍ŋ, a̍ mūɛ̄īmā kīle̍pīi̍ma̍ sɛ̍nɛ̄īya̍ŋ a̍ chūɛ̄īmā ɔ̄li̍fīi̍ wa̍ŋ, ŋ̄ kūɛ̄ 
a̍ mu̍ŋ o̍ wānāā sōlīāā lāsa̍lāa̍ lo̍, a̍ wa᷅ wa̍llo̍ o̍ chīɛ̍i̍ Mɛ̄lɛ̄ka̍ na̍a̍ ni᷄ŋ nda̍. Ndu̍yɛ̍ 

māā nyɛ̄ o̍ nyɛ̄ na̍a̍ ŋ̄ sɔ̄la̍ o̍ chīɔ̄ɔ̄ŋ nāa̍ ni᷄ŋ pɛ̍, ŋ̄ chō wā kēlā lēbōlta̍ŋ sōlīo̍o̍ mī ŋ̄ 
yɔ̄ŋgū o̍ Li̍va̍īya̍ lo̍. Kāni̍ nda̍ bi̍ū bīū ke̍lā lēbōlta̍ŋ o̍ sɔ̄ndɔ̄kɔ̍ltā nāāla̍ŋ, nāa̍ na̍a̍ ŋ̄ 
tōsā wa̍lta̍ŋ nda̍ ni̍. 

38Ndu̍yɛ̍ tē Li̍va̍īya̍ ā wa̍ kēlā lēbōltā lāŋ wāŋnda̍ bīyɔ̄ɔ̍ o̍ bā pɛ̍, mɛ̄ɛ̍ mī wāna̍ so̍lī 
sa̍lāa̍ wo̍ ō pīlɛ̍ o̍ fu̍la̍ o̍ pūlāle̍ E̍lɔ̄ŋnde̍ŋ chōo̍ wo̍ ō wa̍ o̍ hɔ̄lndɔ̄. O̍ ko̍ŋ, nyɛ̄m nda̍ 
chō mu̍ŋ sɔ̍lā wo̍ŋ ki̍nɛ̍i̍, nda̍ bɛ̍ɛ̍ ā nɔ̄ mā sōli̍ kē lēbōllo̍ lēchōo̍ mā kūɛ̄ a̍ ndu̍ o̍ 
fo̍ndāŋ nda̍ kɛ̄sī nyɔ̍ɔ̍ŋ o̍ chīɛ̍i̍ Mɛ̄lɛ̄ka̍a̍ wo̍, mā kɔ̍ kɛ̍sī ndu̍ lo̍ŋ. 

39Ndu̍yɛ̍ na̍a̍ wāŋnda̍ I̍sɔ̄lūɛ̄ī ni̍, Li̍va̍īya̍ ni̍, ŋ̄ nɔ̄ mī ŋ̄ hīŋ a̍ chūūŋgīāālā nāāla̍ŋ, 
tɔ̄lɔ̄ɔ̄lā ku̍lta̍ŋ, a̍ mūɛ̄īmā kīle̍pīi̍ma̍ sɛ̍nɛ̄īya̍ŋ, a̍ chūɛ̄īmā ɔ̄li̍fīi̍ya̍ŋ o̍ chīɛ̍i̍ Mɛ̄lɛ̄ka̍a̍, 
nāa̍ nda̍ kɛ̄sī nyɛ᷅m kpe̍ko̍ŋ le̍ chīɛ̍i̍ Mɛ̄lɛ̄ka̍a̍ wa̍. Mī ŋ̄ kɔ̍ kɛ̍sī mu̍ŋ o̍ chīɛ̍i̍ Mɛ̄lɛ̄ka̍a̍, 
nāa̍ wānāa̍ cho̍ sa̍lāa̍ sōlīo̍o̍ a̍ te̍le̍ŋ ko̍ŋ nda̍, a̍ wānāa̍ ma̍ndā di̍o̍la̍ sāāsāla̍ŋ nda̍, 
a̍ wānāā ŋ̄chōndu̍a̍a̍ o̍ chīɛ̍i̍ Mɛ̄lɛ̄ka̍a̍ ā chō wa̍. O̍ ko̍ŋ kɔ̍ɔ̍lī, na̍a̍ kpo̍u̍, mi̍ ŋ̄ chɛ̄la᷅ŋ 
māā ŋ̄ cho̍ chi̍ɛ̍i̍ Mɛ̄lɛ̄ka̍ nāa̍ mālɔ̄ɔ̄ mbō lo̍ fo̍ndō le̍. 

Nɛ̄hīma̍yā 11 

A̍ wānāa̍ wa̍ īchāli ̍Chūlu̍sɛl̄ɛm̄ nda̍ o̍kɔɔ̄ ̄
1Mi̍ wānāa̍ wa̍ I̍sɔ̄lūɛ̍i̍ya̍ chīla̍ŋ nda̍ ā chāl Chūlu̍sɛ̄lɛ̄m. O̍ ko̍ŋ kɔ̍ɔ̍lī, I̍sɔ̄lūɛ̍i̍ya̍ ā 
pīli̍a̍a̍ kpo̍u̍, ma̍ wūū nyɔ̄ɔ̍ le̍ wāŋndo̍ ō pīlɛ̍ hɛ̄līo̍o̍ o̍ ku̍ndā ŋ̄wa̍ŋ tɔ̍ o̍ ŋ̄wāŋ tɔ̍ 
cho̍o̍, le̍ mī wānā ko̍ŋ ō cha᷄l Chūlu̍sɛ̄lɛ̄m, chi̍e̍e̍ di̍a̍ndāa̍ Mɛ̄lɛ̄ka̍a̍. Wānāā tūa̍a̍ lo̍ 
ni᷅ŋ ha̍ā wa̍ ki̍nɛ̍i̍, mī nda̍ kɔ̍ cha᷅l o̍ chi̍e̍e̍ŋ bɛ̍ndo᷄ŋ ŋ̄ pīlɔ̍ŋ a̍ ŋ̄ pɔ̄mbɔ᷄ŋ. 

2Ndu̍yɛ̍ wānā o̍ wāna̍ chɛ̍l a̍ kɔ̄l ndɔ̄ɔ̍ le̍ cha᷄lle̍ Chūlu̍sɛ̄lɛ̄m, mi̍ wāŋnda̍ dūāū nda̍ 
sa̍lā. 

3Wāŋnda̍ ā tūa̍a̍ I̍sɔ̄lūɛ̄ī kpo̍u̍, wānāā sōlīāā lāsa̍lāa̍ ni̍, Li̍va̍īya̍ ni̍, wānāa̍ to̍sā 
wa̍llo̍ o̍ chīɛ̍i̍ Mɛ̄lɛ̄ka̍a̍ wa̍ ni̍, a̍ wānāa̍ fu̍la̍ o̍ pūlāle̍ bu̍ɛ̍i̍yāa̍ Sɔ̍lɔ̍mɔ̄ŋnda̍ chōo̍ wa̍, 
ma̍ kɔ̍ cha᷅l o̍ chi̍e̍e̍ŋ nda᷄ŋ, o̍ nyɛ̄m nda᷄ŋ ŋ̄ki̍ɔ̍ɔ̍ŋ chōo̍. Mi̍ māsāa̍ ŋ̄būŋgāā yɛ̍ yi̍a̍a̍ 
o̍ lɛ̄ŋndē Chu̍dāle̍ŋ ni᷄ŋ nda̍ lō īchāli̍ Chūlu̍sɛ̄lɛ̄m chi̍e̍e̍. Māsāā ka̍ŋ, nda̍ cho̍ ha̍ā 
ni̍. 

4A̍ fu̍la̍ o̍ yu̍ŋgu̍ Chu̍dā wo̍ chōo̍ wa̍ ki̍nɛ̍i̍ nda̍ cho̍ ha̍ā ni̍. Āta̍a̍yā, po̍ Yūsa̍yā wo̍. 
Yūsa̍yā yɛ̍, fi̍nyā ndɔ̍ wa̍ Sɛ̄kāla̍yā ni̍. Sɛ̄kāla̍yā yɛ̍, fi̍nyā ndɔ̍ wa̍ Āmālu̍i̍yā, po̍ 
Sīɛ̄fāta̍yā wo̍ ni̍. Sīɛ̄fāta̍yā yɛ̍, fi̍nyā ndɔ̍ wa̍ Māhāla̍lɛ̄l ni̍, fūlāa̍ o̍ yu̍ŋgu̍ Pɛ̍lu̍ɛ̍sī wo̍ 
chōo̍, po̍ Chu̍dā wo̍. 

5A̍ Māāsɛ̍yā, po̍ Ba̍lu̍kī wo̍. Ba̍lu̍kī yɛ̍, fi̍nyā ndɔ̍ wa̍ Kōho̍o̍sɛ̄, po̍ Hāsa̍yā wo̍ ni̍. 
Hāsa̍yā yɛ̍, fi̍nyā ndɔ̍ wa̍ Āda̍a̍yā, po̍ Chōwa̍lu̍i̍bī wo̍ ni̍. Chōwa̍lu̍i̍bī yɛ̍, fi̍nyā ndɔ̍ 
wa̍ Sɛ̄kāla̍yā fūlāa̍ o̍ yu̍ŋgu̍ Si̍ɛ̍lā wo̍ chōo̍ ni̍, po̍ Chu̍dā wo̍. 

6Wāŋ pīāāndūāā dīāllūŋ kālāa̍, a̍ nda̍ a̍a̍ nɔ̍ kpāāyāa̍ le̍ sɔ̍ŋgɔ̄ɔ̍ ma̍ fu̍la̍ o̍ yu̍ŋgu̍ 
Pɛ̍lu̍ɛ̍sī wo̍ chōo̍ ma̍ wā īchāli̍ Chūlu̍sɛ̄lɛ̄m nda̍, ā wa̍ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-
ŋɔ̍mpu᷅m, a̍ ā ŋɔ̄ma̍a̍ (468). 

7O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Bɛ̍ŋnja̍mīŋndo̍ chōo̍ wa̍, nda̍ cho̍ ha̍ā ni̍. Sa̍lū, 
po̍ Mɛ̍si̍u̍lāmndo̍. Mɛ̍si̍u̍lām yɛ̍, fi̍nyā ndɔ̍ wa̍ Cho̍wɛ̍dī, po̍ Pɛ̄da̍a̍yā wo̍ ni̍. 
Pɛ̄da̍a̍yā yɛ̍, fi̍nyā ndɔ̄ wa̍ Kōla̍a̍yā, po̍ Māāsɛ̍yā wo̍ ni̍. Māāsɛ̍yā yɛ̍, fi̍nyā ndɔ̍ wa̍ 
I̍tīɛ̄ɛ̄l, po̍ Chɛ̄si̍a̍yā wo̍ ni̍. 

8Ndu̍yɛ̍ Sa̍lū yɛ̍, wānāya᷅ŋ ndɔ̄ɔ̍ŋ wa̍ Ka̍bāī a̍ Sa̍lāī ni̍. Mɛ̄ɛ̍ fa̍ū fa̍ū, pūa̍a̍ fu̍la̍ o̍ 
yu̍ŋgu̍ Bɛ̍ŋnja̍mīŋndo̍ chōo̍ ma̍ chāl Chūlu̍sɛ̄lɛ̄m nda̍, ā wa̍ kɛ̄mɔ̄ɔ̍ lē ŋɔ̄ma̍hīɔ̍ɔ̍lu̍ 
a̍ bi̍di̍i̍ŋ a̍ ā ŋɔ̄ma̍a̍ (928). 

9Ndu̍yɛ̍, Cho̍wɛ̄ɛ̄, po̍ Si̍ki̍lī wo̍, ndu̍ wa̍ wāŋnda̍ ha̍ā chīla̍ŋ ni̍. O̍ ko̍ŋ, mi̍ Chu̍dā, po̍ 
Hāsɛ̍nūāā wo̍ ndu̍ wa̍ Cho̍wɛ̄ɛ̄ īkɛ̄i̍. 

10O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ wānāā sōlīāā lāsa̍lāa̍ chōo̍ ma̍ lō Chūlu̍sɛ̄lɛ̄m 
nda̍ nda̍ cho̍ ha̍ā ni̍. Chɛ̄da̍yāā, po̍ Chōwa̍lu̍i̍bī wo̍, a̍ Cha̍chīŋ, 

11a̍ Sɛ̄lu̍a̍yā, po̍ Hɛ̄līka̍yā wo̍. Hɛ̄līka̍yā yɛ̍, fi̍nyā ndɔ̍ wa̍ Mɛ̍si̍u̍lām po̍ Sa̍dɔ̍kī wo̍ 
ni̍. Sa̍dɔ̍kī yɛ̍, fi̍nyā ndɔ̍ wa̍ Mɛ̍lu̍a̍yɔ̍tī, po̍ A̍hi̍tu̍bī wo̍ ni̍. Ndu̍yɛ̍ A̍hi̍tu̍bī ko̍ŋ yɛ̍, 
ndu̍ wa̍ māsa̍ wānāā sōlīāā lāsa̍lāa̍ ni̍. 

12Mɛ̄ɛ̍ fa̍ū fa̍ū, wānāa̍ fu̍la̍ o̍ yu̍ŋgu̍ Chɛ̄da̍yāā wo̍ chōo̍ ma̍ wā wa̍llo̍ o̍ chīɛ̍i̍ 
Mɛ̄lɛ̄ka̍a̍ Chūlu̍sɛ̄lɛ̄m nda̍, ā wa̍ kɛ̄mɔ̄ɔ̍ lē ŋɔ̄ma̍a̍ a̍ bi̍di̍i̍ŋ a̍ ā ŋīɔ̍ɔ̍ŋ (822). O̍ ko̍ŋ 
kɔ̍ɔ̍lī, a̍ Āda̍a̍yā, po̍ Chɛ̄lo̍hām. Chɛ̄lo̍hām yɛ̍, fi̍nyā ndɔ̍ wa̍ Pɛ̄lāli̍yā, po̍ A̍mi̍sī wo̍ 
ni̍. 

A̍mi̍sī yɛ̍, fi̍nyā ndɔ̍ wa̍ Sɛ̄kāla̍yā, po̍ Pa̍si̍hɔ̄ɔ̄ wo̍ ni̍. Pa̍si̍hɔ̄ɔ̄ yɛ̍, fi̍nyā ndɔ̍ wa̍ 
Māāchi̍chā ni̍. 

13Mɛ̄ɛ̍ fa̍ū fa̍ū, wānāa̍ fu̍la̍ o̍ yu̍ŋgu̍ Āda̍a̍yā wo̍ chōo̍, ma̍ wā bōlīī lāyu̍ŋgu̍e̍i̍ ya̍ ā 
wa̍ kɛ̄mɔ̄ɔ̍ lē dīi̍ŋ a̍ be̍le̍-hi̍ɔ̍ɔ̍lu̍ a̍ ā ŋīɔ̍ɔ̍ŋ (242). O̍ ko̍ŋ kɔ̍ɔ̍lī, a̍ Āma̍si̍sāī, po̍ 
Āsālu̍i̍yā wo̍. Āsālu̍i̍yā yɛ̍, fi̍nyā ndɔ̄ wa̍ A̍sāī, po̍ Mɛ̄sīlɛ̍mo̍tī wo̍ ni̍. Mɛ̄sīlɛ̍mo̍tī yɛ̍, 
fi̍nyā ndɔ̍ wa̍ I̍māā ni̍. 

14Ndu̍yɛ̍, pūa̍a̍ dīāllūŋ kālāa̍ ā nda̍ a̍a̍ nɔ̍ kpāāyāa̍ le̍ sɔ̍ŋgɔ̄ɔ̍ ma̍ fūlā o̍ yu̍ŋgu̍ 
Āma̍si̍sāī wo̍ chōo̍ wa̍, ā wa̍ kɛ̄mɛ̄ a̍ bi̍di̍i̍ŋ a̍ ā ŋɔ̄ma̍a̍ (128). Ndu̍yɛ̍ Sābi̍dīɛ̄ɛ̄, po̍ 
Hākīkɛ̄do̍līŋ ndo̍, ndu̍ wa̍ nda̍ bōlle̍ŋ ni̍. 

15O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Li̍va̍īya̍ chōo̍ ma̍ lō Chūlu̍sɛ̄lɛ̄m nda̍, nda̍ cho̍ 
ha̍ā ni̍. Sīɛ̄ma̍yā, po̍ Hāsi̍u̍bī wo̍. Hāsi̍u̍bī yɛ̍, fi̍nyā ndɔ̍ wa̍ Āsi̍li̍kām, po̍ Hāsīābi̍yā 
wo̍ ni̍. Hāsīābi̍yā yɛ̍, fi̍nyā ndɔ̍ wa̍ Bu̍nī ni̍. 

16O̍ ko̍ŋ kɔ̍ɔ̍lī, Si̍a̍bɛ̍tāī, nda̍ Chōsa̍ba̍dī, nda̍ wa̍ vɛ̄lɛ̄ wānāā bɛ̄ndūāā Li̍va̍īya̍ ā ti᷄ŋ 
ni̍, ndu̍yɛ̍ nda̍ wa̍ chīla̍ŋ le̍ wa̍llo̍ o̍ bɛ̍ɛ̄ chīɛ̍i̍ Mɛ̄lɛ̄ka̍a̍ ni̍. 

17O̍ ko̍ŋ kɔ̍ɔ̍lī, a̍ Mātāni̍yāā, po̍ Mi̍kāā wo̍. Mi̍kāā yɛ̍, fi̍nyā ndɔ̍ wa̍ Sa̍bi̍dī, po̍ A̍sa̍fī 
wo̍ ni̍. Mātāni̍yāā ko̍ŋ, ndu̍ wa̍ chīla̍ŋ le̍ chōndo̍ŋ a̍ Mɛ̄lɛ̄ka̍ ba̍li̍ka̍a̍ mēllo̍ o̍ chīɛ̍i̍ 
Mɛ̄lɛ̄ka̍a̍ ni̍. O̍ ko̍ŋ kɔ̍ɔ̍lī, a̍ Ba̍kībūka̍a̍yā. Ba̍kībūka̍a̍yā ko̍ŋ, ndu̍ wa̍ wānā di̍i̍ŋ ndɔ̄ɔ̍ 
Mātāni̍yāā īkɛ̄i̍ o̍ yu̍ŋgu̍ ndāa̍ chōo̍ ni̍. 

A̍ Ābi̍dā, po̍ Si̍a̍mūāā wo̍. Si̍a̍mūāā yɛ̍, fi̍nyā ndɔ̍ wa̍ Ka̍lāā, po̍ Chɛ̍du̍tɔ̄ŋ ndo̍ ni̍. 

18Mɛ̄ɛ̍ fa̍ū fa̍ū, Li̍va̍īya̍, a̍ wā īchāli̍ Chūlu̍sɛ̄lɛ̄m, chi̍e̍e̍ di̍a̍ndāa̍ wa̍, ā wa̍ kɛ̄mɔ̄ɔ̍ lē 
dīi̍ŋ a̍ be̍le̍-ŋɔ̍ma̍a̍ a̍ ā hi̍ɔ̍ɔ̍lu̍ (284). 

19O̍ ko̍ŋ kɔ̍ɔ̍lī, Āki̍ku̍bī nda̍ Ta̍li̍mɔ̄ŋ, nda̍ nda̍ a̍a̍ ma̍ndā dīō kpāki̍ chīɛ̍i̍ Mɛ̄lɛ̄ka̍a̍ 
ni̍, lātūlu̍ a̍ wānāya᷅ŋ ndāa̍ŋ kɛ̄mɛ̄ a̍ be̍le̍-ŋɔ̍mmɛ̍ū a̍ ā ŋīɔ̍ɔ̍ŋ (172). 

20I̍sɔ̄lūɛ̍i̍ya̍a̍ tu̍a̍a̍ ni̍, a̍ wānāā sōlīāā lāsa̍lāa̍ ā tūa̍a̍, a̍ Li̍va̍īya̍ ā tūa̍a̍, nda̍ wānu᷄ŋ o̍ 
chi̍o̍o̍ŋ ŋ̄ pīlɔ̍ŋ Chu̍dā o̍ nyɛ̄m nda̍ŋ ki̍ɔ̍ɔ̍ŋ chōo̍. 

21Kɛ̍ wānāā wa̍lla̍ le̍ chīɛ̍i̍ Mɛ̄lɛ̄ka̍a̍, mi̍ nda̍ nda̍ kūā ma̍ kɔ̍ cha᷅l Chūlu̍sɛ̄lɛ̄m 
kpēŋgēi̍ pīlɛ̍i̍, o̍ Pēmbīī O̍fi̍nī ve̍ chōo̍. Ndu̍yɛ̍, Si̍hā a̍ Ki̍si̍pā, nda̍ wa̍ wānāā wa̍lla̍ 
ha̍ā chīla̍ŋ ni̍. 

22O̍ ko̍ŋ kɔ̍ɔ̍lī, wāna̍ wa̍ Li̍va̍īya̍ chīla̍ŋ Chūlu̍sɛ̄lɛ̄m ndo̍, ndu̍ wa̍ Yu̍u̍sī po̍ Ba̍nī wo̍ 
ni̍. Ndu̍yɛ̍, Ba̍nī ko̍ŋ yɛ̍, fi̍nyā ndɔ̍ wa̍ Hāsīābi̍yā ni̍. Hāsīābi̍yā yɛ̍, fi̍nyā ndɔ̍ wa̍ 
Mātāni̍yāā ni̍. Mātāni̍yāā yɛ̍, fi̍nyā ndɔ̍ wa̍ Mi̍kāā ni̍. Yu̍u̍sī yɛ̍, o̍ yu̍ŋgu̍ A̍sa̍fī wo̍ 
chōo̍ ndu̍ o̍o̍ fu̍la̍ ni̍, ā nda̍ a̍a̍ wa̍ wānāā ŋ̄chōndūa̍a̍ o̍ chīɛ̍i̍ Mɛ̄lɛ̄ka̍a̍ wa̍. 

23Kɛ̍ wānāā ŋ̄chōndūa̍a̍ nda̍ ki̍nɛ̍i̍, māsā bɛ̍ndōo̍ o̍ bā bɛ̄ŋgu̍ nda̍ wa̍ ni̍. Lēpāa̍ o̍ 
lēpāa̍, wānā āā nda̍ a̍a̍ nɔ̍ le̍ chōndo̍ŋ sōlīo̍o̍ wa̍, wa̍lta̍ yɛ̍ yɛ̍la̍ nda̍ a̍a̍ nɔ̍ le̍ tōsāa̍ 
la̍ŋ māsā bɛ̍ndōo̍ ndu̍ o̍o̍ chɔ᷅m nda̍ ni̍. 

24O̍ ko̍ŋ kɔ̍ɔ̍lī, Pɛ̄tāha̍yā, po̍ Mɛ̄sīɛ̄sa̍bɛ̄l wo̍, fūlāa̍ o̍ yu̍ŋgu̍ Sɛ̍lūā, po̍ Chu̍dā wo̍ 
chōo̍, ndu̍ wa̍ wānā si̍lāa̍ le̍ māsā bɛ̍ndōo̍ le̍ sɔ̄ɔ̍ŋ lēlɛ̄ŋndo̍ŋ ni̍. 

Wānāa̍ mii̍ŋ̍gu̍ ma̍ kɔ ̍cha᷅l o̍ chie̍̍e̍ŋ pɔm̍bɔŋ᷄ a̍ o̍ ŋ̄ bɛn̄do᷄ŋ ŋ̄ pīlɔŋ̍ nda̍ 
25O̍ ko̍ŋ kɔ̍ɔ̍lī, wāŋnda̍ Chu̍dā ā pūm ka̍ ka̍ a̍ wānu̍ŋ o̍ chi̍e̍e̍ŋ ndāa̍ŋ, a̍ o̍ chīɔ̄ɔ̄ŋ 
ndāa̍ŋ chōo̍. Chi̍e̍e̍ŋ mu̍ŋ cho̍ mu᷅ŋ ni̍. Kīlīāātī A̍bā, a̍ sɔ̄ndɔ̄kɔ̍ltā ba̍lu̍ ndu̍ la̍ŋ, a̍ 
Di̍bɔ̄ŋ, a̍ sɔ̄ndɔ̄kɔ̍lta̍ ba̍lu̍ ndu̍ la̍ŋ, a̍ Chɛ̄ka̍bi̍sɛ̄ɛ̄, a̍ sɔ̄ndɔ̄kɔ̍ltā ba̍lu̍ ndu̍ la̍ŋ. 

26O̍ ko̍ŋ kɔ̍ɔ̍lī, mi̍ ā ti᷄ŋ kɔ̍ cha᷅l vɛ̄lɛ̄ o̍ chi̍e̍e̍ŋ bɛ̍ndo᷄ŋ ni᷄ŋ. Chi̍e̍e̍ŋ mu̍ŋ cho̍ mu᷅ŋ ni̍, 
Chɛ̍sūāā, a̍ Mo̍la̍dāā, a̍ Bɛ̄tīpɛ̍lɛ̍tī, a̍ 

27Hāsa̍a̍sūāā, a̍ Bīɛ̄ɛ̄si̍ɛ̍bā, ndu̍yɛ̍ a̍ sɔ̍ndɔ̄kɔ̍lta̍ ba̍lu̍ mu̍ŋ nda̍ŋ. 

28O̍ ko̍ŋ kɔ̍ɔ̍lī, a̍ Si̍ki̍lāā, a̍ Mɛ̍ko̍nāā ndu̍yɛ̍ a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. 

29O̍ ko̍ŋ kɔ̍ɔ̍lī, a̍ Ɛ̄ŋlu̍i̍mɔ̄ŋ, a̍ So̍lūā, a̍ Chālūīmu̍tī, 

30a̍ Sa̍no̍wāā, a̍ A̍du̍la᷅m, ndu̍yɛ̍ a̍ sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. O̍ ko̍ŋ kɔ̍ɔ̍lī, a̍ La̍ki̍sī, 
ndu̍yɛ̍ a̍ chīɔ̍ɔ̍ŋ ba̍lu̍ La̍ki̍si̍ wo̍ŋ, a̍ Āsi̍kāā, a̍ sɔ̄ndɔ̄kɔ̍lta̍ ba̍lu̍ Āsi̍kāā la̍ŋ. Lɛ̄ŋndē 
wāŋnda̍ Chu̍dā a̍ wa̍ īchāli̍ le̍ŋ, chɔ̍ŋ Bīɛ̄ɛ̄si̍ɛ̍bā bā tōūwo̍, ha̍a̍a̍ mi̍ lē fūūlūū o̍ 
lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Hi̍nɔ̄, bā lūāŋndo̍. 

31O̍ ko̍ŋ kɔ̍ɔ̍lī, wānāa̍ fu̍la̍ o̍ yu̍ŋgu̍ Bɛ̍ŋnja̍mīŋ ndo̍ chōo̍ wa̍, chi̍e̍e̍ŋ nda̍ mīīŋgu̍ 
ma̍ kɔ̍ cha᷅l lo̍ŋ, mu̍ŋ cho̍ mu᷅ŋ ni̍. Ɛ̄sīɔ̄ŋkɛ̍bɛ̄, a̍ Mīsīma̍sī, a̍ A̍ī, a̍ Bɛ̍tɛ̄ɛ̄l, ndu̍yɛ̍ a̍ 
sɔ̄ndɔ̄kɔ̍lta̍ ba̍lu̍ mu̍ŋ nda̍ŋ. 

32O̍ ko̍ŋ kɔ̍ɔ̍lī, a̍ A̍na̍tɔ̍tī, a̍ Nɔ̍bī, a̍ Āna̍na̍yā chi̍e̍e̍, 

33a̍ Ha̍sɔ̄ɔ̄, a̍ Lu̍a̍mā, a̍ Chīta̍yīm, 

34a̍ Hādi̍dī, a̍ Sɛ̄bo̍yīm, a̍ Ne̍ba̍la̍tī, 

35a̍ Lɔ̍dī, a̍ O̍nō, a̍ dɛ̍ŋgbɛ̍ wānāa̍ cha̍ā nyɔ̍ɔ̍ŋ sīɔ̄lɔ̄ɔ̍ a̍ lābā wa̍ wo̍. 

36O̍ ko̍ŋ kɔ̍ɔ̍lī, mi̍ Li̍va̍īya̍, ku̍ndālā ndāla̍ŋ lā ti᷄ŋ, la̍ wa̍ Chu̍dā la̍ŋ mi̍ lā kūā mi̍ lā 
kɔ̍ cha᷅l yu̍ŋgu̍ Bɛ̍ŋnja̍mīŋndo̍ tɛ̍ɛ̄ŋ. 

Nɛ̄hīma̍yā 12 

Dīōlā wānāā sōlīāā lāsa̍lāa̍ a̍ Liv̍a̍īya̍ 
1Wānāā sōlīāā lāsa̍lāa̍, a̍ Li̍va̍īya̍, a̍ fu̍la̍ Ba̍bi̍lɔ̄ŋ, lātūlu̍ a̍ Sɛ̄lūba̍bɛ̄l, po̍ Si̍ɛ̍ɛ̍tīɛ̄l wo̍, 
a̍ Chɛ̍sūāā, Māsa̍ wānāā sōlīāā lāsa̍lāa̍, ma̍ mīīŋgū Chūlu̍sɛ̄lɛ̄m nda̍, nda̍ cho̍ ha̍ā 
ni̍. 

2A̍ wa̍ wānāā sōlīāā lāsa̍lāa̍ bōlle̍ŋ nda̍ ki̍nɛ̍i̍ nda̍ cho̍ ha̍ā ni̍. Sɛ̄lu̍a̍yā, a̍ 
Chɛ̄lūīma̍yā, a̍ Ɛ̍si̍lūā, a̍ Āmālu̍i̍yā, a̍ Ma̍lu̍kī, a̍ Hātūsi̍hī, 

3a̍ Sīɛ̄kāna̍yā, a̍ Lu̍e̍hūm, a̍ Mɛ̄lūɛ̄mo̍tī, 

4a̍ I̍dɔ̄ɔ̄, a̍ Chīnɛ̍tɔ̍yī, a̍ Ābi̍chā, 

5a̍ Mi̍cha̍mīŋ, a̍ Māāda̍yā, a̍ Bi̍li̍kāā 

6a̍ Sīɛ̄ma̍yā, a̍ Chōwa̍lu̍i̍bī, a̍ Chɛ̄da̍yāā, 

7a̍ Sa̍lū, a̍ Āmo̍o̍kī, a̍ Hīlīka̍yā, a̍ Chɛ̄da̍yāā, ō pīlɔ̄ɔ̍. Ndu̍yɛ̍, pūa̍a̍ ha̍ā, nda̍ wa̍ 
chāāŋāā ndāā wa̍nāā sōlīāā lāsa̍lāa̍ bōlle̍ŋ ni̍. 

8Ndu̍yɛ̍ Li̍va̍īya̍ ki̍nɛ̍i̍, dīōlā ndāla̍ŋ la̍ cho̍ la᷅ŋ ni̍. Chɛ̍sūāā, a̍ Bi̍nu̍ī, a̍ Ka̍di̍mīɛ̄l, a̍ 
Sīɛ̄lu̍ɛ̍bīāā, a̍ Chu̍dā, a̍ Mātāni̍yāā. Ndu̍yɛ̍ Mātāni̍yāā ko̍ŋ nda̍ chāāŋāā ndūa̍a̍ ha̍ā, 
nda̍ wa̍ chīla̍ŋ le̍ chōndo̍ŋ sōlīo̍o̍ le̍ Mɛ̄lɛ̄ka̍ ba̍li̍ka̍a̍ mēllo̍ ni̍. 

9Ndu̍yɛ̍ tē nda̍ a̍a̍ wa̍ chōndo̍ŋ pɛ̍, Ba̍kībūka̍a̍yā ni̍, 

U̍nō ni̍, a̍ chāāŋāā ndāa̍, mi̍ nda̍ si᷄m kpēŋgēi̍ ī pīlɛ̍i̍ le̍ chōnde̍i̍ chɛ̄lɔ̄ɔ̍ lēbɛ̄ŋgu̍. 

Wānāa̍ fu̍la̍ o̍ yu̍ŋgu̍ Chɔɔ̄s̍ūāā māsa̍ wānāā sōlīāā lāsa̍lāa̍ chōo̍ wa̍ 
10Wānāa̍ fu̍la̍ o̍ yu̍ŋgu̍ Chɔ̄ɔ̍sūāā, māsa̍ wānāā sōlīāā lāsa̍lāa̍ chōo̍ wa̍, nda̍ cho̍ ha̍ā 
ni̍. Chɔ̄ɔ̍sūāā ve̍lū Chōwa̍a̍kīm ni̍, Chōwa̍a̍kīm ve̍lū Īlīa̍a̍si̍bī ni̍. 

11Īlīa̍a̍si̍bī ve̍lū Chōha̍a̍dā ni̍, Chōha̍a̍dā ve̍lū Chōna̍ta᷅ŋ ni̍. Chōna̍ta᷅ŋ ve̍lū 
Cha̍di̍dūāā ni̍. 

Bōlīī lāyu̍ŋgu̍ii̍ ̍wānāā sōlīāā lāsa̍lāa̍ 
12Bōōndi̍i̍ Chōwa̍a̍kīm wa̍ māsa̍ wānāā sōlīāā lāsa̍lāa̍ ve̍, wānāā sōlīāā lāsa̍lāa̍ a̍ 
wa̍ bōlīī lāyu̍ŋgu̍e̍i̍ o̍ yu̍ŋgu̍la̍ ndāla̍ŋ chōo̍ wa̍, nda̍ cho̍ ha̍ā ni̍. Mɛ̄lu̍a̍yāā, ndu̍ wa̍ 
yu̍ŋgu̍ Sīlu̍a̍yā wo̍ bōlle̍ŋ ni̍. Hānāni̍yā, ndu̍ wa̍ yu̍ŋgu̍ Chɛ̄lūīma̍yā wo̍ bōlle̍ŋ ni̍. 

13Mɛ̍si̍u̍lām, ndu̍ wa̍ yu̍ŋgu̍ Ɛ̍si̍lūā wo̍ bōlle̍ŋ ni̍. Chɛ̄hōha̍nāŋ ndu̍ wa̍ yu̍ŋgu̍ 
Āmālu̍i̍yā wo̍ bōlle̍ŋ ni̍. 

14Chōna̍ta᷅ŋ ndu̍ wa̍ yu̍ŋgu̍ Ma̍lu̍kī wo̍ bōlle̍ŋ ni̍. Chōo̍sɛ̍, ndu̍ wa̍ yu̍ŋgu̍ Sīɛ̄bāna̍yā 
wo̍ bōlle̍ŋ ni̍, 

15A̍di̍nā nda̍ wa̍ yu̍ŋgu̍ Ha̍lūīm ndo̍ bōlle̍ŋ ni̍, Hɛ̄līka̍yā ndu̍ wa̍ yu̍ŋgu̍ Mɛ̄lūāīyo̍tī 
wo̍ bōlle̍ŋ ni̍ŋ, 

16Sɛ̄kāla̍yā, ndu̍ wa̍ yu̍ŋgu̍ I̍dɔ̄ɔ̄ wo̍ bōlle̍ŋ ni̍, Mɛ̍si̍u̍lām ndu̍ wa̍ yu̍ŋgu̍ Chīnɛ̍tɔ̍yī 
ndo̍ bōlle̍ŋ ni̍, 

17Si̍ki̍lī, ndu̍ wa̍ yu̍ŋgu̍ Ābi̍chā wo̍ bōlle̍ŋ ni̍. Wāŋndo̍ wa̍ vɛ̄lɛ̄, o̍ wa̍ yu̍ŋgu̍ 
Mi̍ni̍a̍mīŋ ndo̍ bōlle̍ŋ ndo̍. Pi̍li̍tāī, ndu̍ wa̍ yu̍ŋgu̍ Mo̍wa̍dīāā wo̍ bōlle̍ŋ ni̍. 

18Si̍a̍mūāā ndu̍ wa̍ yu̍ŋgu̍ Bi̍li̍ka̍ā wo̍ bōlle̍ŋ ni̍. Chɛ̄hōna̍tāŋ ndu̍ wa̍ yu̍ŋgu̍ 
Sīɛ̄ma̍yā wo̍ bōlle̍ŋ ni̍, 

19Mātɛ̍nāī, ndu̍ wa̍ yu̍ŋgu̍ Chōwa̍lu̍i̍bī wo̍ bōlle̍ŋ ni̍. Yu̍sī ndu̍ wa̍ yu̍ŋgu̍ Chɛ̄da̍yāā 
wo̍ bōlle̍ŋ ni̍. 

20Ka̍lāī, ndu̍ wa̍ yu̍ŋgu̍ Sa̍lāī wo̍ bōlle̍ŋ ni̍, 

Ɛ̍bā ndu̍ wa̍ yu̍ŋgu̍ A̍mɔ̍kī wo̍ bōlle̍ŋ ni̍. 

21Hāsīābi̍yā ndu̍ wa̍ yu̍ŋgu̍ Hɛ̄līka̍yā wo̍ bōlle̍ŋ ni̍. Nɛ̄ta̍a̍nīɛ̄ɛ̄l, ndu̍ wa̍ yu̍ŋgu̍ 
Chɛ̄da̍yāā wo̍ bōlle̍ŋ ni̍. 

Dīōlā yu̍ŋgu̍la̍ wānāā sōlīāā lāsa̍lāa̍, a̍ yu̍ŋgu̍la̍ Liv̍a̍īya̍ 
22Bōōndi̍i̍ Īlīa̍a̍si̍bī, a̍ Chōwa̍a̍dā, a̍ Chōha̍nāŋ, a̍ Cha̍di̍dūāā, a̍ wa̍ māsāa̍ wānāa̍ 
sōlīāā lāsa̍lāa̍ ve̍, a̍ bōōndi̍i̍ ke̍ŋ nda̍ pōōnyi̍a̍a̍ dīōlā wānāa̍ wa̍ bōlīī lāyu̍ŋgu̍e̍i̍ le̍ 
yu̍ŋgu̍la̍ Li̍va̍īya̍ la̍ŋ ni̍, a̍ dīōlā wānāa̍ wa̍ bōlīī lāyu̍ŋgu̍e̍i̍ le̍ yu̍ŋgu̍la̍ wānāā sōlīāā 
lāsa̍lāa̍ wa̍. Ndu̍yɛ̍ a̍ te̍le̍ŋ Da̍līɔ̄ɔ̄ o̍ wa̍ māsāa̍ o̍ lɛ̄ŋndē Pa̍a̍sīāāle̍ŋ ni᷄ŋ ndo̍, nda̍ 
chīi̍ dīōlā wāŋnda̍ ha̍ā pōōnyīāā ni̍. 

23O̍ ko̍ŋ kɔ̍ɔ̍lī, dīōlā bōlīī lāyu̍ŋgu̍e̍i̍ le̍ yu̍ŋgu̍la̍ Li̍va̍īya̍ ki̍nɛ̍i̍, lā wa̍ lā pōōnyīāā o̍ 
yāu̍ sɔ̄ɔ̍ŋ pa̍a̍ndu̍ cho̍ a̍ I̍sɔ̄lūɛ̄ī o̍kɔ̄ɔ̄ wo̍ ni᷄ŋ, ha̍a̍a̍ a̍ te̍le̍ŋ Chōna̍ta᷅ŋ, po̍ ma᷅ma̍ 
Īlīa̍a̍si̍bī wo̍ ō wa̍ īchāli̍ wo̍. 

A̍ wa̍lta̍ yɛ ̍yɛl̍a̍ wāŋnda̍ tōsā o̍ chīɛi̍ ̍Mɛl̄ɛk̄a̍a̍ la̍ŋ o̍kɔɔ̄ ̄
24O̍ ko̍ŋ kɔ̍ɔ̍lī, mi̍ māsāa̍ Li̍va̍īya̍, Hāsīābi̍yā a̍ Sīɛ̄lu̍ɛ̍bīāā, a̍ Chɛ̍sūāā, po̍ Ka̍di̍mīɛ̄l 
wo̍, lātūlu̍ a̍ wānāya᷅ŋ ndāa̍ŋ, ma̍ kīlā ku̍ndālā ŋ̄chōndu̍la̍ Li̍va̍īya̍ lā tīɔ̍ɔ̍ŋ, le̍ 
Mɛ̄lɛ̄ka̍ sāŋgālāa̍ a̍ ndu̍ ba̍li̍ka̍a̍ mēllo̍ o̍ chōndo̍ŋ ni᷄ŋ, ha̍ā chu̍a̍ chōnde̍i̍ pɛ̍, ha̍ā 
chɛ᷄l lēbɛ̄ŋgu̍. Ndu̍yɛ̍ māsāa̍ Dēēve̍, wāna̍ Mɛ̄lɛ̄ka̍a̍ ndu̍ ndu̍ o̍o̍ di̍mi̍ ni̍ māā ā kīla̍ 
ku̍ndāla̍ŋ nda᷅ŋ. 

25Ndu̍yɛ̍, Mātāni̍yāā ni̍, Ba̍kībūka̍a̍yā ni̍, Ōbāda̍yā ni̍, Mɛ̍si̍u̍lām ni̍, Ta̍li̍mɔ̄ŋ ni̍, 
Āki̍kɔ̍bī ni̍, nda̍ nda̍ a̍a̍ ma̍ndā di̍o̍la̍ sāāsāa̍ ni̍, a̍ lu̍mūi̍ nda̍ a̍a̍ kɛ̍sī nyɔ̄ɔ̍ŋ o̍ dīōlā 
sāāsāla̍ŋ īkɛ̄i̍ yo̍. 



1085 

 

 
Kisi Bible Quick 

© 2013 Bible Society in Liberia. 
 

 
 

 

26Ndu̍yɛ̍, wāŋnda̍ ha̍ā ki̍nɛ̍i̍, Chōwa̍a̍kīm, po̍ Chɔ̄ɔ̍sūāā wo̍, ndu̍ yɔ̍nūŋ māā po̍ 
ma̍ma̍ Chɛ̄hōsa̍da̍kī wo̍ ni̍, a̍ Nɛ̄hīma̍yā māsa̍ ībūŋgāa̍, a̍ Ɛ̍si̍lūā, wānā so̍līāā 
lāsa̍lāa̍, o̍ wa̍ vɛ̄lɛ̄ wāna̍ ndu̍ o̍o̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍, a̍ bōōndi̍i̍ 
ndɛ̄i̍ wāŋnda̍ ha̍ā wa̍ wa̍llo̍ tōsāa̍ o̍ chīɛ̍i̍ Mɛ̄lɛ̄ka̍a̍ ni̍. 

A̍ mɛɛ̄ ̍Nɛh̄īma̍yā ma̍l sāāsa̍ ba̍lu̍ chio̍̍o̍ wo̍ Mɛl̄ɛk̄a̍ o̍ bā yɛ ̍o̍kɔɔ̄ ̄
27O̍ ko̍ŋ kɔ̍ɔ̍lī, mi̍ te̍le̍ŋndo̍ fūūlūū le̍ sāāsa̍ ba̍lu̍ Chūlu̍sɛ̄lɛ̄m ndo̍ mālɔ̄ɔ̍ Mɛ̄lɛ̄ka̍ o̍ 
bā. Mɛ̄ɛ̍ nda̍ wa̍ ndu̍ mālɔ̄ɔ̍ Mɛ̄lɛ̄ka̍ o̍ bā, Li̍va̍īyāa̍ wa̍ o̍ lɛ̄ŋndē Chu̍dāle̍ŋ ni᷄ŋ nda̍ 
kpo̍u̍ ma̍ yōōŋgū nda̍ Chūlu̍sɛ̄lɛ̄m chi̍e̍e̍, le̍ mā hu᷄ŋ to̍sā bɔ̄ŋa᷅ŋ kɔ̄l kɛ̄ndɛ̄ bɛ̄ndōo̍, 
le̍ Mɛ̄lɛ̄ka̍ ba̍li̍ka̍a̍ mēllo̍ a̍ chōndo̍ŋ a̍ tōwāla̍ŋ a̍ chɛ̍ŋchɛ̍ŋndo̍ŋ, ndu̍yɛ̍ a̍ nyɛ̄m 
chāāŋ īyōō yɛ̍ yi̍ɔ̍ɔ̍ŋ le̍ sāāsāa̍ Chūlu̍sɛ̄lɛ̄m mālɔ̄ɔ̍ Mɛ̄lɛ̄ka̍ o̍ bā. 

28-29Ndu̍yɛ̍ Li̍va̍īya̍, ā nda̍ a̍a̍ so̍li̍ cho̍ndo̍ŋ nda̍, ma̍ tāŋgūl sɔ̄ndɔ̄kɔ̍lta̍ŋ 
Chūlu̍sɛ̄lɛ̄m i̍kɛ̄i̍ ma̍ chāl lo̍ŋ. Mi̍ Li̍va̍īya̍ ha̍ā, ā fūlā o̍ tānda̍ ba̍lu̍ Chūlu̍sɛ̄lɛ̄m ndo̍ 
ni᷄ŋ, a̍ sɔ̄ndɔ̄kɔ̍lta̍ ba̍lu̍ Nɛ̄to̍fāā chi̍e̍e̍ la̍ŋ, mi̍ ā ti᷄ŋ fūlā Bɛ̄tīki̍kāl, a̍ Kɛ̍bā, a̍ 
A̍si̍ma̍vɛ̄ɛ̄, nda̍ kpo̍u̍ ma̍ chūūŋgi̍āŋ Chūlu̍sɛ̄lɛ̄m chi̍e̍e̍. 

30O̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍, a̍ Li̍va̍īya̍, ā pūlū ndā pi̍la̍ le̍ dīndīo̍o̍ sɔ̄lāa̍ 
Mɛ̄lɛ̄ka̍ o̍ hɔ̄l. Ndu̍yɛ̍, ma̍ pūlū vɛ̄lɛ̄ wāŋnda̍ ā pīli̍a̍a̍, a̍ sāāsāa̍, a̍ dīōla̍ wa̍ o̍ sāāsāa̍ 
ho̍ō la̍ŋ. 

31O̍ ko̍ŋ kɔ̍ɔ̍lī, mi̍ ya̍ Nɛ̍hīma̍yā chu̍u̍ŋgīāā lāŋgba̍ā kālla̍ Chu̍dā kpo̍u̍ nāa̍ pi᷅lɛ̍, mi̍ 
di̍mūl nda̍ le̍ mā he᷄l o̍ sāāsa̍ ba̍lu̍ chi̍o̍o̍ wo̍ chōo̍ ma̍ bālū ndu̍ si̍lɔ̍. O̍ ko̍ŋ, mi̍ hɛ̍lī 
wānāā ŋ̄chōndu̍a̍a̍, mi̍ pi̍ɔ̍ū nda̍ ku̍ndālā bɛ̄ndūla̍ŋ lā tīɔ̍ɔ̍ŋ le̍ Mɛ̄lɛ̄ka̍ ba̍li̍ka̍a̍ 
mēllo̍ o̍ chōndo̍ŋ ni᷄ŋ. Mi̍ ku̍ndā ŋ̄chōndo̍o̍ ō pīlɔ̍ɔ̍ ō kūā o̍ bā kɛ̄ndɔ̄ɔ̍ chōo̍ kūmbū 
Dīō Sāāsā Bīllo̍. 

32Ndu̍yɛ̍ mi̍ Hōōsi̍a̍ā a̍ ku̍ndā lāŋgba̍ā kālla̍ pīɔ̄ūwo̍ tɛ̍ɛ̄ŋ ki̍nɛ̍i̍ mi̍ nda̍ tūāl wānāā 
ŋ̄chōndu̍a̍a̍ kɔ̄ɔ̄lī. 

33-35Ndu̍yɛ̍, wānāā sōlīāā lāsa̍lāa̍ ha̍ā, Āsālu̍i̍yā ni̍, Ɛ̍si̍lūā ni̍, Mɛ̍si̍u̍lām ni̍, Chu̍dā 
ni̍, Bɛ̍ŋnja̍mīŋ ni̍, Sīɛ̄ma̍yā ni̍, Chɛ̄lūīma̍yā ni̍, lātūlu̍ a̍ wānāā sōlīāā lāsa̍lāa̍ ā ti᷄ŋ a̍ 
pūtɛ̍nɛ̍i̍la̍ŋ nda̍ o̍ lābā, a̍ Sɛ̄kāla̍yā, po̍ Chōna̍ta᷅ŋ ndo̍, nda̍ kpo̍u̍, ma̍ tūāl ku̍ndāa̍ 
ho̍ō kɔ̄ɔ̄lī. Chōna̍ta᷅ŋ yɛ̍, fi̍nyā ndɔ̍ wa̍ sīɛ̄ma̍yā, po̍ Mātāni̍yāā wo̍ ni̍. Mātāni̍yāā yɛ̍, 
fi̍nyā ndɔ̍ wa̍ Māka̍yā, po̍ Sa̍kɔ̄ɔ̄ wo̍ ni̍. Sa̍kɔ̄ɔ̄ yɛ̍, fi̍nyā ndɔ̍ wa̍ A̍sa̍fī ni̍. 

36Ndu̍yɛ̍ Sɛ̄kāla̍yā, wānāya᷅ŋ ndɔ᷄ŋ bɛ̍ɛ̍ nda̍ yɔ̍nūŋ ni̍ māā, Sīɛ̄ma̍yā, a̍ Āsa̍a̍lūī, a̍ 
Mi̍la̍lāī, a̍ Ki̍la̍lāī, a̍ Ma̍a̍ī, a̍ Nɛ̄ta̍a̍nɛ̄ɛ̄l, a̍ Chu̍dā, a̍ Ha̍na̍nī, ma̍ chūā nyɛ̄m chāāŋ 
su̍u̍ Dēēve̍, wāna̍ Mɛ̄lɛ̄ka̍a̍ ndu̍ o̍o̍ lu̍a̍ā wo̍ŋ ma̍ tūāl nda̍ kɔ̄ɔ̄lī. O̍ ko̍ŋ, mi̍ Ɛ̍si̍lūā 
wāna̍ ndu̍ o̍o̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍ la̍ŋ ndo̍ ō sīm lāchī mā kūā a̍ mu̍ŋ lɔ̄ɔ̍ 
a̍ chōndo̍ŋ. 

37Ma̍ cha᷄ŋ le̍nde̍ a̍ chōndo̍ŋ ha̍a̍a̍, ma̍ kɔ̍ fu̍u̍lūū o̍ Dīō Sāāsa̍ Māmɛ̄ŋndo̍ŋ. Ma̍ kūā 
le̍nde̍ kɛ᷅, ma̍ kɔ̍ he᷅l bi᷅ŋnda̍ he̍l mi̍ lā fūūlūū o̍ sāāsa̍ ba̍lu̍ chi̍o̍o̍ la̍ŋ, le̍ hēlɔ̄ɔ̍ o̍ 
Māsāa̍ Dēēve̍ lo̍ chi̍e̍e̍, ma̍ kɔ̍ hi̍o̍ū chīɛ̍i̍ Māsāa̍ Dēēvi̍o̍o̍, ma̍ kɔ̍ si᷅m o̍ Dīō Sāāsā 
Māmɛ̄ŋndo̍, bā pāa̍le̍ŋ lē chāŋndo̍. 

38O̍ ko̍ŋ kɔ̍ɔ̍lī, mi̍ ku̍ndā ŋ̄chōndo̍o̍ ō pīlɔ̍ɔ̍ ndu̍ he᷅l o̍ sāāsa̍ ba̍lu̍ chi̍o̍o̍ wo̍ chōo̍ 
kūmbū bā mīāllo̍. Ndu̍yɛ̍, mi̍ ya̍ Nɛ̍hīma̍yā pi̍la̍ tu̍āl nda̍ kɔ̄ɔ̄lī, lātūlu̍ a̍ ku̍ndā 
lāŋgba̍ā kālla̍ Chu̍dā pīɔ̄ūwo̍ tɛ̄ɛ̄ŋ ki̍nɛ̍i̍, mi̍ ŋ̄ kūā na̍a̍ nda̍ā, mi̍ ŋ̍ kɔ̍ hi̍o̍ū Chīɛ̄ī 
Vīlɛ̄ī nda̍ dūāū yi᷅ŋnde̍ŋ ndo̍, mi̍ ŋ̄ fūūlūū o̍ Sāāsā Tu̍a̍ŋgāa̍. 

39Chɔ̄nɔ᷄ŋndo̍ lo̍ŋ, mi̍ ŋ̄ kūā le̍nde̍ bā Dīō Sāāsāa̍ E̍fi̍lūēm, mi̍ hīāū Dīō Sāāsāa̍ 
Chɛ̄si̍a̍nāā, mi̍ ŋ̄ hīāū Dīō Sāāsā Sūūwo̍, mi̍ ŋ̄ hīāū Chīɛ̄ī Vīlɛ̄īyo̍ Ha̍na̍nɛ̄l, mi̍ ŋ̄ hīāū 
Dīō Sāāsā Kɛ̄mɔ̄ɔ̍. Mi̍ ŋ̄ kūā le̍nde̍ kɛ᷅ a̍ Dīō Sāāsā Sāa̍, mi̍ ŋ̄ kɔ̍ si᷅m o̍ dīō sāāsāa̍ nāa̍ 
pūa̍a̍ ma̍ndā chi̍ɛ̍i̍ Mɛ̄lɛ̄ka̍a̍ wa̍ ā chāl la̍. 

40O̍ ko̍ŋ kɔ̍ɔ̍lī, ku̍ndālā ŋ̄chōndu̍la̍ ti̍ɔ̍ɔ̍ŋnda̍ŋ wa̍ chōndo̍ŋ sōlīo̍o̍ le̍ Mɛ̄lɛ̄ka̍ ba̍li̍ka̍a̍ 
mēllo̍ la̍ŋ, mi̍ lā kɔ̍ si᷅m o̍ chīɛ̍i̍ Mɛ̄lɛ̄ka̍a̍. Ndu̍yɛ̍ ya̍ ni̍, a̍ ku̍ndā lāŋgba̍ā kālla̍ pīɔ̄ūwo̍ 
tɛ̍ɛ̄ŋ ki̍nɛ̍i̍, na̍a̍ bɛ̍ɛ̍ mi̍ ŋ̍ kɔ̍ si᷅m lo̍ŋ. 

41O̍ ko̍ŋ kɔ̍ɔ̍lī, wānāā sōlīāā lāsa̍lāa̍ ha̍ā bɛ̍ɛ̍, nda̍ yɔ̍nūŋ ni̍ māā Īlīa̍a̍kīm, a̍ 
Māāsɛ̍yā, a̍ Mīni̍a̍a̍mīŋ, a̍ Mīka̍yāā, a̍ Ɛ̄li̍o̍nāī, a̍ Sɛ̄kāla̍yā, a̍ Hānāni̍yā, nda̍ bɛ̍ɛ̍ ā wa̍ 
o̍ ku̍ndā ya̍ wa̍ chōo̍ wo̍ tɛ̄ɛ̄ŋ. Nda̍ wa̍ pūtɛ̍nɛ̍i̍la̍ŋ hɔ̄ŋndo̍ ni̍. 

42Ndu̍yɛ̍ Māāsɛ̍yā ni̍, Sīɛ̄ma̍yā ni̍, Ɛ̄li̍a̍a̍sā ni̍, Yu̍u̍sī ni̍, Chɛ̄hōha̍nāŋ ni̍, Mālīki̍chā 
ni̍, Ɛ̍lām ni̍, a̍ E̍sɔ̄, nda̍ bɛ̍ɛ̄ ā wa̍ lo̍ŋ. Ndu̍yɛ̍, Chɛ̄sīlu̍a̍hīāā yɛ̍, ndu̍ wa̍ ku̍ndā 
ŋ̄chōndōo̍ ho̍ō lāchī o̍ chōndo̍ŋ sōlīo̍o̍ ni᷄ŋ a̍ nyɛ̄m chāa̍ŋ lɔ̄ɔ̍ ni̍. 

43Ndu̍yɛ̍ pāa̍le̍ le̍ŋ, mi̍ wāŋnda̍ dūāūnu᷄ŋ nya̍a̍le̍ ta̍u̍ ta̍u̍, ma̍ sōlī sa̍lāla̍ŋ ta̍u̍ ta̍u̍ a̍ 
kɔ̄l kɛ̄ndɛ̄ bɛ̄ndū Mɛ̄lɛ̄ka̍ dɔ̄ū nda̍ ni᷄ŋ ndo̍. Pāa̍le̍ le̍ŋ, wānā a̍a̍ lo᷅ la̍nda̍ŋ mī nūm 
o̍o̍ tu̍e̍ī kpo̍ōla̍ŋ Chūlu̍sɛ̄lɛ̄m a̍ kɔ̄l kɛ̄ndɛ̄ bɛ̄ndōo̍. Kāni̍, wāŋ lāāndūa̍a̍ bɛ̍ɛ̍ a̍ 
chūāāmbūāā pɔ̄mbūa̍a̍ ā wa̍ a̍ kɔ̄l kɛ̄ndɛ̄ bɛ̄ndōo̍. 

A̍ nyɛm̄ wāŋnda̍ yɔŋ̍gū le̍ Mɛl̄ɛk̄a̍ sōōlūūwo̍ o̍ chīɛi̍ ̍Mɛl̄ɛk̄a̍a̍ wo̍ŋ o̍kɔɔ̄ ̄
44Ndu̍yɛ̍ a̍ te̍le̍ŋ ko̍ŋ, wāŋnda̍ wa̍ ā yūlāā le̍ fo̍ndāŋndā nda̍ a̍a̍ kɛ̍sī nyɔ̄ɔ̍ŋ o̍ chīɛ̍i̍ 
Mɛ̄lɛ̄ka̍a̍ la̍ŋ māndāa̍. Ndu̍yɛ̍, wāŋnda̍ ha̍ā, nda̍ ko̍ni̍ nda̍ a̍a̍ bi̍ī ko̍wɔ̄ɔ̄lā tāse̍la̍ 
wāŋnda̍ nda̍ a̍a̍ ku̍a̍ū o̍ chīɔ̄ɔ̄ŋnda᷄ŋ ni᷄ŋ nda̍ŋ ni̍, a̍ kēlā lēbōlta̍ŋ. Ndu̍yɛ̍ nyɛ̄m 
sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmī māā wāŋnda̍ ā yɔ̄ŋgu̍ fūlāa̍ o̍ chīɔ̍ɔ̍ŋ ba̍lu̍ 
chi̍e̍e̍ŋ ndāa̍ŋ ndo̍ŋ ni᷄ŋ, le̍ wānāā sōlīāā lāsa̍lāa̍ a̍ Li̍va̍īya̍ kīo̍o̍ wo̍ŋ bɛ̍ɛ̍, ma̍ bīī 
mu̍ŋ wāŋnda̍ o̍ lābā. Ndu̍yɛ̍ wāŋnda̍ Chu̍dā kpo̍u̍ ma̍ hīnī kɔ̄l a̍ wa̍li̍ wānāā sōlīāā 
lāsa̍lāa̍ ā Li̍va̍īya̍ ā wa̍ tōsāa̍ wo̍. 

45Kāni̍ fo̍ndōle̍, nyɛ̄ o̍ nyɛ̄ Dēēve̍ nda̍ Sɔ̍lɔ̍mɔ̄ŋ po̍ ndɔ̄ a̍ di̍mi̍ māā ā nɔ̄ le̍ tōsāa̍, ā 
wa᷄ ndu̍ tōsāa̍. Ā wa᷄ wa̍lta̍ Mɛ̄lɛ̄ka̍ ndāa̍ tōsāa̍, ndu̍yɛ̍ a̍ wa᷄ wāŋnda̍ dīndīo̍o̍ Mɛ̄lɛ̄ka̍ 
o̍ hɔ̄l. Ndu̍yɛ̍ wānāā ŋ̄chōndu̍a̍a̍ bɛ̍ɛ̍, a̍ wānāa̍ ma̍ndā chi̍ɛ̍ī Mɛ̄lɛ̄ka̍a̍ wa̍, nda̍ bɛ̍ɛ̍ ā 
wa̍ wa̍lta̍ ndāla̍ŋ tōsāa̍ mɛ̄ɛ̍ Dēēve̍ nda̍ Sɔ̍lɔ̍mɔ̄ŋ po̍ ndɔ̄ a̍ di̍mi̍ yɛ̍. 

46Ndu̍yɛ̍ pāāndū pa̍, chɔ̍ŋ a̍ pālɛ̍i̍ Dēēve̍i̍, a̍ wāna̍ nyɛ̄ chāa̍ A̍sa̍fī, wānāa̍ si᷅m wa̍nāā 
ŋ̄chōndūa̍a̍ lāchī wa̍, ā wa̍, nda̍ nda̍ a̍a̍ si᷅m wāŋnda̍ lāchī le̍ chōndo̍ŋ sōlīo̍o̍ le̍ 
Mɛ̄lɛ̄ka̍ sāŋgālāa̍ a̍ le̍ ndu̍ ba̍li̍ka̍a̍ mēllo̍ yɛ̍ ni̍. 

47Ndu̍yɛ̍ a̍ te̍le̍ŋ Sɛ̄lūba̍bɛ̄l a̍ Nɛ̄hīma̍yā wo̍, wāŋnda̍ I̍sɔ̄lūɛ̄ī kpo̍u̍ mī nda̍ a̍a̍ 
chu̍u̍ŋgi̍a̍a̍ lēpāa̍ o̍ lēpāa̍ le̍ wānāā ŋ̄chōndu̍a̍a̍ a̍ wānāā nda̍ a̍a̍ ma̍ndā chīɛ̍i̍ 
Mɛ̄lɛ̄ka̍a̍ wa̍. Ndu̍yɛ̍ vɛ̍lɛ̄ mī nda̍ a̍a̍ yɔ̍ŋgū chūūŋgi̍a̍a̍ le̍ Li̍va̍īya̍. Ndu̍yɛ̍ Li̍va̍īya̍ bɛ̍ɛ̍ 

mī nda̍ a̍a̍ yɔ̍ŋgu̍ chūūŋgi̍a̍a̍ o̍ ndāa̍, le̍ wānāā sōlīāā lāsa̍lāa̍ a̍ fu̍la̍ o̍ yu̍ŋgu̍ E̍lɔ̄ŋ 
ndo̍ chōo̍ wa̍. 

Nɛ̄hīma̍yā 13 

Wāŋnda̍ Is̍ɔl̄ūɛī̄ a̍ so̍li ̍wānāā lēkāa̍wa̍ nda̍ tɛɛ̍ŋ̄ 
1O̍ ko̍ŋ kɔ̍ɔ̍lī, ma̍ tōfāl wāŋnda̍ dīōmnda̍ wa̍ lā pōōnyīāā o̍ yāu̍ Mūu̍sē wo̍ ni᷄ŋ nda̍ŋ 
chōo̍ cho̍o̍ kpe̍le̍ŋ. Ndu̍yɛ̍, ma̍ sāālu᷄ŋ pa̍a̍le̍ le̍ŋ kpe̍nde̍ke̍le̍ māā, A̍mɔ̄na̍i̍tīi̍nɔ̍ ni̍, 
Mo̍wa̍bi̍tīi̍ya̍ ni̍, māā ā nɔ̍ mā wa̍ ku̍ndā wānāa̍ Mɛ̄lɛ̄ka̍a̍ tɛ̄ɛ̄ŋ te̍. 

2Kāni̍ fo̍ndōle̍, māā bōōndi̍i̍ wāŋnda̍ I̍sɔ̄lūɛ̄ī a̍ ma̍l I̍chi̍pī ma̍ wā hūnɔ̄ɔ̍ ve̍, māā 
wāŋnda̍ ha̍ā ā ke̍ I̍sɔ̄lūɛ̍i̍ya̍ nyɛ̄ dīāā le̍, kɛ̄lɛ̄ŋgāāle̍ mā ke᷄ nda̍ māmɛ̄ŋ. Ndu̍yɛ̍ ma̍ 
pāāwā wānā pi᷅lɛ̍ dīōla̍ŋ āā, Be̍la᷅m le̍ mbō mēna̍ I̍sɔ̄lūɛ̍i̍ya̍. Kɛ̍ mi̍ Mɛ̄lɛ̄ka̍, Mɛ̄lɛ̄ka̍ 
I̍sɔ̄lūɛ̍i̍ya̍ ō mūlī sēndi̍ kōŋ sa̍lāa̍. 

3Ndu̍yɛ̍ mɛ̄ɛ̍ I̍sɔ̄lūɛ̍i̍ya̍ tūēī nyɛ̄ sāwāla̍ Mɛ̄lɛ̄ka̍ ke̍ Mūu̍sēla̍ŋ lā dīmi̍ wo̍, ma̍ sōlī 
wānāā lēkāa̍wa̍ nda̍ tɛ̄ɛ̄ŋ kpo̍u̍. 

A̍ sɔɔ̄ŋ̍ Nɛh̄īma̍yā o̍ siŋ̍gi ̍wo̍ŋ o̍kɔɔ̄ ̄
4Te̍le̍ŋ pa̍ mi̍ I̍sɔ̄lūɛ̍i̍ya̍ ā sōlī wāŋnda̍ ha̍ā, Īlīa̍a̍si̍bī, wānā so̍līāā lāsa̍lāa̍, ndu̍ wa̍ 
fo̍ndāŋ nda̍ a̍a̍ kɛ̍sī nyɔ̍ɔ̍ŋ o̍ chīɛ̍i̍ Mɛ̄lɛ̄ka̍a̍ wo̍ bōlle̍ŋ ni̍. Īlīa̍a̍si̍bī ko̍ŋ yɛ̍, chānjɛ̍ī 
kɛ̍ndɛ̄ kɛ̍ndɛ̄i̍ wa̍ nda̍ tɛ̄ɛ̄ŋ nda̍ Tōba̍a̍yā. 

5Mi̍ Īlīa̍a̍si̍bī bi̍ī, mbo̍ kē Tōba̍a̍yā lu̍mūi̍la̍ wa̍ o̍ chīɛ̍i̍ Mɛ̄lɛ̄ka̍a̍ ho̍ō la̍ŋ ō bɛ̄ndōo̍ ō 
pīlɛ̍, ō nda̍ a̍a̍ kɛ̍sī nyɔ̍ɔ̍ŋ lēni᷄ŋ ndo̍. Nyɛ̄m nda̍ a̍a̍ kɛ̍sī o̍ lu̍mūi̍yo̍ ho̍ō ni᷄ŋ pa̍a̍ndū 
wo̍ŋ, mu̍ŋ cho̍ mu᷅ŋ ni̍. Sa̍lālā lātɔ̄lɔ̄ɔ̄la̍ŋ, a̍ nyɛ̄m chūŋ kɛ̄ndɔ᷄ŋ, a̍ nyɛ̄m kpe̍ko̍ŋ le̍ 
chīɛ̍i̍ Mɛ̄lɛ̄ka̍a̍, a̍ kēlā lēbōltā ku̍lta̍ŋ, a̍ mūɛ̄īmā kīle̍pīi̍ma̍ sɛ̍nɛ̄īya̍ŋ, a̍ chūɛ̄īmā 
ɔ̍li̍fīi̍ya̍ŋ, mā nda̍ a̍a̍ yɔ̍ŋgū le̍ Li̍va̍īya̍ wa̍ŋ, a̍ le̍ wānāā ŋ̄chōndūa̍a̍ o̍ chīɛ̍i̍ Mɛ̄lɛ̄ka̍ā 
ni᷄ŋ, a̍ le̍ wānāā nda̍ a̍a̍ ma̍ndā di̍o̍la̍ sāāsāa̍ la̍ŋ nda̍, ndu̍yɛ̍ a̍ le̍ chūūŋgīāā nda̍ a̍a̍ 
hu᷅ŋ le̍ wānāā sōlīāā lāsa̍lāa̍ wo̍. 

6Ndu̍yɛ̍ a̍ te̍le̍ŋ nda̍ ke̍ Tōba̍a̍yā lu̍mūi̍yo̍ ho̍ō wo̍, ya̍ Nɛ̍hīma̍yā, I̍ ve̍ Chūlu̍sɛ̄lɛ̄m 
te̍. Ya̍ i̍i̍ mi̍i̍ŋgu̍ nāa̍ Māsā Bɛ̍ndōo̍ Āŋtāsa̍a̍sī chūa̍, māsāa̍ Ba̍bi̍lɔ̄ŋ. Ndu̍yɛ̍, wɔ̄sī 
māsā bɛ̄ndōo̍ Āŋtāsa̍a̍sī o̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā tīɔ̍ɔ̍ŋ o̍ lēmāsā wo̍, wɔ̄sī kōŋ 
ya̍ I̍ mi̍i̍ŋgu̍ lo̍ŋ ni̍. Ndu̍yɛ̍, mɛ̄ɛ̍ te̍le̍ŋ ti̍ŋ ō hīōū, mi̍ I̍ nyu̍nā Māsā bɛ̍ndōo̍ dīōm le̍ 
mī I̍ mi̍i̍ŋgū ni̍ko̍ Chūlu̍sɛ̄lɛ̄m. 

7Hūnɔ̄ɔ̄ ya̍ I̍ hi᷅ŋ ndo̍, ya̍ I̍ hu̍ŋ si̍nā ni᷅ŋ a̍ sūɛ̍i̍ wɔ̍ɔ̍ŋīī bɛ̄ndūīī Īlīa̍a̍si̍bī to̍sa̍ he̍ī, mbo̍ 
kē Tōba̍a̍yā lu̍mūi̍yo̍ o̍ chīɛ̍i̍ Mɛ̄lɛ̄ka̍a̍ ve̍ o̍kɔ̄ɔ̄ ni̍. 

8Le̍ he̍ī, mi̍ ta̍mbū kɔ̄l ta̍u̍ ta̍u̍, nyɛ̄ o̍ nyɛ̄ ndu̍ Tōba̍a̍yā ndu̍ o̍o̍ lu̍e̍i̍ o̍ lu̍mūi̍yo̍ ho̍ō 
ni᷄ŋ kpo̍u̍, mi̍ vi̍i̍ vīī mu̍ŋ o̍ bɛ̍ɛ̄. 

9O̍ ko̍ŋ kɔ̍ɔ̍lī, mi̍ I̍ to̍sā ma̍ dīndī lu̍mūi̍la̍ wa̍ o̍ chīɛ̍i̍ Mɛ̄lɛ̄ka̍a̍ ho̍ō la̍ŋ Mɛ̄lɛ̄ka̍ o̍ hɔ̄l. 
O̍ ko̍ŋ, nyɛ̄m kpe̍ku̍ŋ wa̍ le̍ chīɛ̍i̍ Mɛ̄lɛ̄ka̍a̍ mi̍ ŋ̄ wā o̍ lu̍mūi̍la̍ŋ nda᷅ŋ ni᷄ŋ ndo̍ŋ, 
sa̍lālā ku̍lta̍ŋ ni̍, nyɛ̄m chūŋ kɛ̄ndɔ᷄ŋ ni̍, kpo̍u̍ mi̍ I̍ mi̍ŋgī mu̍ŋ o̍ lu̍mūi̍la̍ŋ nda᷅ŋ ni᷄ŋ. 

10O̍ ko̍ŋ kɔ̍ɔ̍lī, mi̍ I̍ sāālu᷄ŋ vɛ̍lɛ̄ māā nyɛ̄m nda̍ a̍a̍ nɔ̍ le̍ Li̍va̍īya̍ kīo̍o̍ wo̍ŋ, māā ā ve̍ 
nda̍ mu̍ŋ kē le̍. Le̍ he̍ī, Li̍va̍īya̍ ni̍, wānāā ŋ̄chōndu̍a̍a̍ ni̍, ā nda̍ a̍a̍ to̍sā wa̍llo̍ o̍ chīɛ̍i̍ 
Mɛ̄lɛ̄ka̍a̍ wa̍, nda̍ kpo̍u̍ ma̍ māl chīɛ̍i̍ Mɛ̄lɛ̄ka̍a̍ ma̍ mīīŋgu᷄ŋ o̍ kpe̍le̍la̍ ndāla̍ŋ ni᷄ŋ a̍ 
o̍ chīɔ̄ɔ̄ŋ nda᷄ŋ ni᷄ŋ. 

11Mi̍ ta̍mbū kɔ̄l, ndu̍yɛ̍ mi̍ pɛ̍ɛ̍sā lāŋgba̍ā kālla̍. O̍ ko̍ŋ kɔ̍ɔ̍lī, mi̍ ve̍e̍lū nda̍ nāa̍ pi᷅lɛ̍ 
mi̍ nyu̍nā nda̍ le̍ sa̍bū chīɛ̍i̍ Mɛ̄lɛ̄ka̍a̍ lo̍ fo̍ndō wānā o̍ wānā cho̍ lo̍ŋ te̍ wo̍. O̍ ko̍ŋ 
kɔ̍ɔ̍lī, mi̍ ve̍e̍lū wānā o̍ wāna̍ wa̍ wa̍llo̍ o̍ chīɛ̍i̍ Mɛ̄lɛ̄ka̍a̍ ma̍ māl ma̍ mīīŋgu̍ wa̍lta̍ 
ndāla̍ŋ. 

12O̍ ko̍ŋ kɔ̍ɔ̍lī, mi̍ wāŋnda̍ Chu̍dā a̍ ka̍ndū vɛ̄lɛ̄ hūnɔ̄ɔ̍ a̍ kēlā lēbōltā ku̍lta̍ŋ, a̍ kēlā 
mūɛ̄īmā mākīle̍pīi̍ma̍ sɛ̍nɛ̄īya̍ŋ, a̍ chūɛ̄īmā ɔ̄li̍fīi̍ya̍ŋ o̍ fo̍ndāŋndā nda̍ a̍a̍ kɛ̍sī 
nyɔ̄ɔ̍ŋ o̍ chīɛ̍i̍ Mɛ̄lɛ̄ka̍a̍ la̍ŋ. 

13O̍ ko̍ŋ kɔ̍ɔ̍lī, mi̍ I̍ hɛ̍lī pūa̍a̍ a̍ wa̍ sa̍kpō wa̍, mi̍ I̍ kɛ̍sī nda̍ o̍ fo̍ndāŋ nda̍ kɛ̄sī nyɔ̍ɔ̍ŋ 
ndo̍ chīla̍ŋ, le̍ mī nda̍ a̍a̍ wa̍ vɛ̄lɛ̄ chāāŋāā ndāā wa̍nāā sōlīāā lāsa̍lāa̍ nyɛ̄m nda̍ a̍a̍ 
nɔ̍ le̍ sɔ̄lāa̍ wo̍ŋ pīɔ̄ūwo̍. Pūa̍a̍ ya̍ I̍ hɛ̍li̍ ka̍ŋ nda̍, dīōlā ndāla̍ŋ la̍ cho̍ la᷅ŋ ni̍, Sīɛ̄ma̍yā, 
wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, a̍ Sa̍dɔ̍kī, wāna̍ ndu̍ o̍o̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ ndo̍, a̍ Pɛ̄da̍a̍yā, Li̍va̍īnɔ̄. O̍ ko̍ŋ kɔ̍ɔ̍lī, mi̍ hɛ̍lī vɛ̄lɛ̄ Ha̍nāŋ, po̍ Sa̍kɔ̄ɔ̄ wo̍, 
ndu̍ yɔ̍nūŋ māā po̍ ma̍ma̍ Mātāni̍yāā wo̍ ni̍, le̍ mbō wa̍ wāna̍ ndā ma̍lāa̍. 

14O̍ ko̍ŋ kɔ̍ɔ̍lī, mi̍ i̍ pi̍ɛ̍ī Mɛ̄lɛ̄ka̍ a̍a̍, “Mɛ̄lɛ̄ka̍ nūu̍, yāndi̍i̍ lo̍o̍nu̍ŋ a̍ ya̍ le̍ sɔ̄ɔ̍ŋ kɛ̍ndɛ̄ŋ 
ya̍ to̍sa̍ mu᷅ŋ le̍ chīɛ̄ī nūmndo̍ wo̍ŋ. Nyɛ̄ o̍ nyɛ̄ kɛ̄ndɛ̄ ya̍ to̍sa̍ le̍ chīɛ̄ī nūmndo̍ 
Mɛ̄lɛ̄ka̍ nūu̍, a̍ nyɛ̄ o̍ nyɛ̄ ya̍ to̍sa̍ le̍ nu̍m sōōlūūwo̍, yāndi̍i̍ pu̍ɛ̍ɛ̍nu᷄ŋ a̍ mu̍ŋ te̍.” 

15Ndu̍yɛ̍ a̍ te̍le̍ŋ ko̍ŋ, mi̍ sa̍a̍lu᷄ŋ vɛ̍lɛ̄ māā wāŋnda̍ Chu̍dā ā wa̍ kɔ̄la̍ŋ mūɛ̄īmā 
ndāma̍ mākīle̍pīi̍ya̍ŋ tōōsīa̍a̍ o̍ pāa̍le̍ nāāle̍ pɛ̍ŋgīāāle̍ŋ chōo̍. Ndu̍yɛ̍ ō fūla̍ o̍ ko̍ŋ 
kɔ̍ɔ̍lī, ā wa̍ vɛ̄lɛ̄ hūnɔ̄ɔ̍ a̍ nyɛ̄ dīāā ndāa̍, ō ku̍llo̍ su̍u̍la̍ŋ yɛ̍ yɛ̍, kīle̍pīi̍ma̍ ndāa̍ŋ, a̍ 
fi̍kīi̍ma̍ ndāa̍ŋ, a̍ wōlɔ̄ɔ̄lā chēle̍ŋ nda̍ŋ sōfɛ̍li̍a̍a̍ ndāa̍ o̍ lākɔ̄ɔ̄ le̍ pīsīo̍o̍ Chūlu̍sɛ̄lɛ̄m, 
o̍ pāa̍le̍ nāāle̍ pɛ̍ŋgīāā le̍ŋ chōo̍. Kɛ̍ mi̍ si̍lā nda̍ māā ā nɔ̍ mā pīsi̍ nyɛ̄ dīa̍a̍ o̍ pāa̍le̍ 
nāāle̍ pɛ̍ŋgīāāle̍ŋ chōo̍ le̍. 

16A̍ te̍le̍ŋ ko̍ŋ, wānāā pūm a̍ fu̍la̍ Ta̍a̍yā chi̍e̍e̍ ma̍ wā īchāli̍ Chūlu̍sɛ̄lɛ̄m nda̍, ā wa̍ 
hūnɔ̄ɔ̍ a̍ sūūwa̍, ndu̍yɛ̍ a̍ wɔ̄ŋgūlā chēle̍ŋ nda̍ŋ le̍ pīsīo̍o̍ Chūlu̍sɛ̄lɛ̄m o̍ pāa̍le̍ nāāle̍ 
pɛ̍ŋgīāāle̍ŋ chōo̍ wāŋnda̍ Chu̍dā o̍ bā. 

17O̍ ko̍ŋ, mi̍ I̍ ta̍mbū a̍ lāŋgba̍ā kālāā tɔ̍ɔ̍wa̍ Chu̍dā, mi̍ pɛ̍ɛ̍sā nda̍, mi̍ I̍ di̍mūl nda̍ 
a̍a̍, “Yɔ̄ŋ wɔ̄ɔ̍ŋndo̍ nya̍ chō ho̍ō tōsāa̍ ni̍. Lā si̍nā nu̍a̍ā māā pāa̍le̍ nāāle̍ pɛ̍ŋgīāāle̍ŋ 
te̍ nya̍ chō bɛ̄ɛ̄la̍ŋ tɛ̄ɛ̄mbūūwo̍ le̍? 

18Le̍nde̍ ko̍ni̍ fi̍nyāā nyāā ma̍māa̍ ā tōsa̍ ni̍ mi̍ Mɛ̄lɛ̄ka̍ nāa̍ tūsī na̍a̍ nyɛ̄ pālāā 
bɛ̄ndōo̍ chōo̍ a̍ chi̍o̍o̍ ho̍ō. Ndu̍ nya̍ hūŋ ko̍ŋ vɛ̍lɛ̄ Mɛ̄lɛ̄ka̍ tīŋɔ̄ɔ̍ŋ ni̍ mī lā tɛ̄ɛ̄mbūū 
pa̍a̍le̍ nāāle̍ pɛ̍ŋgīāāle̍ŋ bɛ̄ɛ̄la̍ŋ le̍ hāli̍ kpe̍ŋ mī tu̍mbe̍ ndɔ̄ɔ̍ ō tōl na̍a̍ chōo̍?” 

19O̍ ko̍ŋ kɔ̍ɔ̍lī, mi̍ du̍a̍ū sāwāa̍ māā te̍le̍ŋ o̍ te̍le̍ŋ, tē pāa̍le̍ nāāle̍ŋ pɛ̍ŋgīāāle̍ŋ lē wa᷄ 
ni᷅ŋ pɛ̍ māā sīɔ̄dīi̍, māā ā nɔ̄ mā kīīndi̍a̍a̍ dīōlā sāāsāa̍ Chūlu̍sɛ̄lɛ̄m īchɔ̄l kōŋ, ha̍a̍a̍ 
mbō lo̍ o̍ ko̍ŋ mī pāa̍le̍ pɛ̍ŋgīāāle̍ŋ lē hīōū. O̍ ko̍ŋ, mi̍ kɛ̍sī bu̍ɛ̍i̍yāā nīa̍a̍ ā ti᷄ŋ o̍ dīōlā 

sāāsāa̍ sōndōla̍ŋ, le̍ la̍ŋ wāa̍ hɔ̄lte̍ŋ māā lāwōlɔ̄ɔ̄ o̍ lāwōlɔ̄ɔ̄ lā hu᷅ŋ Chūlu̍sɛ̄lɛ̄m 
chi̍e̍e̍ o̍ pāa̍le̍ nāāle̍ pɛ̍ŋgīāāle̍ŋ chōo̍ le̍. 

20O̍ ko̍ŋ, tē wānāā lēyākūa̍a̍ nda̍ a̍a̍ hi᷅ŋ ni᷅ŋ a̍ nyɔ̄ɔ̍ŋ le̍ pīsīo̍o̍ Chūlu̍sɛ̄lɛ̄m, mā 
kōma̍l dīōla̍ŋ lā kīīndīāā pɛ̍, ā lɔ᷄l o̍ sāāsāa̍ kɔ̄ɔ̄lī. 

21Mi̍ do̍u̍nu᷄ŋ wa̍nāā lēyākūa̍a̍ ha̍ā tu̍mbe̍, mi̍ nyu̍nā nda̍ a̍a̍ “Vɛ᷅ mī lā hūŋ lūa̍a̍ŋ o̍ 
sāāsa̍ chi̍o̍o̍ īkɛ̄i̍ na̍nu᷄ŋ? Tē lā tōsa̍ ni᷅ŋ le̍nde̍ pɛ̍, I̍ cho̍ nya̍ bīyɔ̄ɔ̄.” Mɛ̄ɛ̍ chɔ̍ŋ ni᷅ŋ a̍ 
pāa̍le̍ le̍ŋ, nda̍ bɛ̍ɛ̍ nda̍ a̍a̍ hi᷅ŋ ndɛ̍ o̍ pāa̍le̍ pɛ̍ŋgīāāle̍ŋ chōo̍ le̍. 

22Ndu̍yɛ̍, Li̍va̍īya̍ māā ā dīndi̍ nda̍ pi̍la̍ Mɛ̄lɛ̄ka̍ o̍ hɔ̄l, mā kɔ̍ ma̍ndā dīōlā sāāsa̍ 
chi̍o̍o̍, le̍ mī wāŋnda̍ ke̍ pāa̍le̍ pɛ̍ŋgīāāle̍ŋ bɛ̄ɛ̄le̍ŋ. O̍ ko̍ŋ, mi̍ I̍ pi̍ɛ̍ī Mɛ̄lɛ̄ka̍ a̍a̍, “O̍o̍ 
Mɛ̄lɛ̄ka̍ nūu̍, yāndi̍i̍ lo̍o̍nu̍ŋ a̍ ya̍ mā tūīīnu̍ŋ ya̍ īnyīɛ̍ɛ̍, mā chɔ̍m ya̍ kāālā nūm 
bɛ̍ndōo̍.” 

23O̍ ko̍ŋ kɔ̍ɔ̍lī, mi̍ sa̍a̍lu᷄ŋ vɛ̍lɛ̄ a̍ te̍le̍ŋ ko̍ŋ māā pūa̍a̍ Chu̍ūwa̍ ā pūm, ā wa̍ wāŋ 
lāāndūa̍a̍ chūa̍a̍ o̍ lɛ̄ŋndē A̍si̍dɔ̍dīle̍ŋ ni᷄ŋ, a̍ lɛ̄ŋndē A̍mɔ̄ŋnde̍ŋ, a̍ o̍ lɛ̄ŋndē 
Mo̍wa̍bīle̍ŋ ni᷄ŋ, ma̍ chāl nda̍ nda̍ā o̍ nɔ̄la̍ŋ ni᷄ŋ. 

24Ndu̍yɛ̍ pūa̍a̍ ha̍ā chūāūwāā ndāa̍ pīɔ̄ūwo̍ tɛ̍ɛ̄ŋ ki̍nɛ̍i̍, nda̍ a̍a̍ tu̍i̍ī su̍ɛ̍i̍ ma̍ŋgālɛ̄i̍ 
Chu̍dā le̍, mɛ̄ɛ̍ sūɛ̍i̍ ma̍ŋgālɛ̄i̍ A̍si̍dɔ̍dī ɔ̄ɔ̄ sūɛ̍i̍ ma̍ŋgālɛ̄ī īsūmīālle̍. 

25O̍ ko̍ŋ, mi̍ ta̍mbū kɔ̄l a̍ pūa̍a̍ Chu̍ūwa̍ ha̍ā, mi̍ pɛ̍ɛ̍sā nda̍, ndu̍yɛ̍ me̍nā nda̍. Mi̍ 
lu̍a̍ā ā ti᷄ŋ mi̍ su̍ŋgī nda̍ yīīŋnde̍ o̍ lēbōl. Ndu̍yɛ̍ mi̍ I̍ to̍sā ma̍ mēna̍ŋ, ma̍ dīmī āā, 
“Ŋ̄ me̍na̍ŋ o̍ dīōla̍ Mɛ̄lɛ̄ka̍la̍ŋ po̍, māā fɛ̍ɛ̍ŋ a̍ fɛ̍ɛ̍ŋ, ŋ̄ chɛ᷅l mī chūāūwāā nāa̍ a̍ 
chūāūwāā wānāā lēkāa̍wa̍ mā cha᷄l o̍ lānɔ̄ ni᷄ŋ te̍. 

26Mi̍ I̍ di̍mūl nda̍ māā, sūɛ̍i̍ wāŋ lāāndūāā lēkāa̍wa̍a̍ pi᷅li̍a̍a̍ ha̍ā kpe̍ to̍sa̍ ni̍, mi̍ 
Sɔ̍lɔ̍mɔ̄ŋ, māsā bɛ̍ndū I̍sɔ̄lūɛ̍i̍ya̍ ō tōsā yɔ̄ŋ wɔ̄ɔ̍ŋndo̍. Mɛ̄lɛ̄ka̍ ndɔ̄ɔ̍ ndu̍ o̍o̍ ka̍a̍la̍ 
ndu̍ ta̍u̍, mbo̍ sīīŋgūū ndu̍ māsāa̍ le̍ I̍sɔ̄lūɛ̍i̍ya̍ kpo̍u̍. Mi̍ Mɛ̄lɛ̄ka̍ tōsā māā lɛ̄ŋnde̍ o̍ 
chi̍e̍ēŋndo̍ ni᷄ŋ kpo̍u̍, māsā o̍ māsā ve̍ māā ndu̍ le̍. Kɛ̍ mi̍ wāŋ lāāndūāā lēkāa̍wa̍ 
ha̍ā tōsā mbo̍ tōsā yɔ̄ŋ wɔ̄ɔ̍ŋndo̍. 

27Ndu̍ na̍a̍ ŋ̄ tūɛ̄ī vɛ̄lɛ̄ nu̍a̍ā ni̍ māā, nya̍ bɛ̍ɛ̍ lā chō yɔ̄ŋ wɔ̄ɔ̍ŋ pīlɛ̍ kōŋ tōsāa̍, mi̍ lā 
wā wāŋ lāāndūāā lēkāa̍wa̍ chūa̍a̍ o̍ nɔ̄la̍ŋ ni᷄ŋ, mī lā tōsā yɔ᷅ŋ wɔ̄ɔ̍ŋndo̍ a̍ Mɛ̄lɛ̄ka̍ 
nāa̍?” 

28O̍ ko̍ŋ kɔ̍ɔ̍lī, mi̍ pūa̍a̍ Chōha̍a̍dā wa̍ ō pīlɛ̍ ō chūā chūa̍ Sa̍ŋba̍lāā wo̍, wānā wa̍ā 
Bɛ̄tī Ho̍lɔ̄ŋ chi̍e̍e̍ o̍ nɔ̄ɔ̍ ni᷄ŋ. Chōha̍a̍dā ko̍ŋ yɛ̄, fi̍nyā ndɔ̍ wa̍ Īlīa̍a̍si̍bī, māsa̍ wānāā 
sōlīāā lāsa̍lāa̍ ni̍. Le̍ nyɛ̄ po̍ Chōha̍a̍dā wo̍ ō tōsa̍ ho̍ō wo̍, mi̍ I̍ tu̍a̍ū po̍ ndɔ̄ ko̍ŋ 
mbo̍ māl Chūlu̍sɛ̄lɛ̄m. 

29O̍ ko̍ŋ kɔ̍ɔ̍lī, mi̍ pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ nūu̍, wāŋnda̍ ha̍ā ā bīī ma̍ tɛ̄ɛ̄mbūū 
wa̍li̍ wānāā sōlīāā lāsa̍lāa̍ lābɛ̄ɛ̄, ndu̍yɛ̍ ma̍ tɛ̄ɛ̄mbūū kpe̍ma̍ ŋ̄ yīi̍ a̍ wānāā sōlīāā 
lāsa̍lāa̍, ndu̍yɛ̍ a̍ Li̍va̍īya̍ wo̍. Le̍la̍ŋ ma᷅l nda̍ le̍.” 

30O̍ ko̍ŋ kɔ̍ɔ̍lī, nyɛ̄ o̍ nyɛ̄ īsūmīa̍l to̍sa̍ mi̍ wāŋnda̍ ha̍ā sīmnu᷄ŋ a̍ nɔ̍ɔ̍lɛ̍i̍ Mɛ̍lɛ̄ka̍ o̍ 
hɔ̄l, mi̍ ku̍u̍nā kpo̍u̍. Ndu̍yɛ̍ mi̍ ke᷅ wānāā sōlīāā lāsa̍lāa̍ a̍ Li̍va̍īya̍ kpe̍ku̍la̍ nda̍ a̍a̍ 
nɔ̍ le̍ tōsāa̍ la̍ŋ. Mi̍ chɔ᷅m wānā o̍ wānā nyɛ̄ ndu̍ o̍o̍ nɔ̍ le̍ tōsāa̍ wo̍. 

31Ndu̍yɛ̍, mi̍ to̍sā mi̍ wāŋnda̍ wā hūnɔ̄ɔ̍ a̍ yɔ̄mnde̍ ō ma̍āŋndo̍ a̍ te̍le̍ŋnda̍ ndāla̍ŋ, 
le̍ sa̍lāla̍ŋ sōlīo̍o̍. Ndu̍yɛ̍ mi̍ to̍sā vɛ̄lɛ̄ mi̍ wāŋnda̍ wā hūnɔ̄ɔ̍ a̍ kɔ̄mndē tāse̍le̍ nda̍ 
a̍a̍ ke̍ndī ɔ̄ɔ̄ kōwɔ̄ɔ̍ o̍ chīɔ̄ɔ̄ŋ ndāa̍ŋ ni᷄ŋ nde̍ŋ, māā kē o̍ chīɛ̍i̍ Mɛ̄lɛ̄ka̍a̍ ni᷄ŋ. O̍ ko̍ŋ, 
mi̍ pi̍ɛ̍ī Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ nu̍u̍, lo̍o̍nu̍ŋ a̍ ya̍ le̍ mā chē ya̍ nyīnā.” 

Ɛ̄si̍tā 

Ɛ̄si̍tā 1 

Wɛɛ̄ŋ̄ndo̍ Va̍sit̍ā o̍ kɛɛ̍ ̍Māsā Bɛn̍dōo̍ Sɛs̍ɛɛ̄ ̄dīōm 
1Māsā pi᷅lɛ̍ wa̍ o̍ lɛ̄ŋndē Pa̍a̍sīāāle̍ŋ ni᷄ŋ dīōla̍ŋ āā Sɛ̍sɛ̄ɛ̄. Fāllo̍ ho̍ō ndu̍ wa̍ māsāa̍ 
le̍ lɛ̄ŋndē Pa̍a̍sīāāle̍ŋ kpo̍u̍ ni̍, chɔ̍ŋ a̍ lɛ᷅ŋndē I̍ŋdīāāle̍ŋ mbo̍ kūā a̍ lɛ̄ŋndē 
Īto̍o̍pīāāle̍ŋ di̍, lo̍ŋ kpo̍u̍ ndu̍ o̍ bā bɛ̄ŋgu̍ o̍ wa̍ ni̍. Būŋgāŋ o̍ wa̍ māsāa̍ chōo̍ wo̍ŋ 
ŋ̄ wa̍ fa̍ū fa̍ū, kɛ̄mɛ̄ a̍ bi̍di̍i̍ŋ a̍ ŋ̄ ŋɔ᷄mmɛ̍ū (127). 

2Su̍sā, o̍ wa̍ chi̍e̍e̍ le̍bo᷅llo̍ le̍ lɛ̄ŋndē Pa̍a̍sīāāle̍ŋ kpo̍u̍ wo̍, lo̍ŋ o̍ wa̍ īchāli̍ ni̍. 

3Wɔ̄sī o̍ chi̍ŋa̍ wɔ̄sīla̍ŋ lā yāa̍ o̍ lēmāsā wo̍, mbo̍ vēēlū bɔ̄ŋa᷅ŋ dīāā nyɛ̄ dīāā bɛ̄ndōo̍ 
le̍ wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍ ki̍nɛ̍i̍. O̍ ko̍ŋ kɔ̍ɔ̍lī, wānāa̍ wa̍ so̍vɛ̄i̍ya̍ bōlle̍ 
o̍ lɛ̄ŋndē Pa̍a̍sīāāle̍ŋ ni᷄ŋ, a̍ ha̍ā o̍ lɛ̄ŋndē Mi̍dīāāle̍ŋ ni᷄ŋ nda̍, a̍ māsāa̍ ŋ̄būŋgāa̍, a̍ 
wānāā tɔ̍ɔ̍ wa̍, nda̍ kpo̍u̍ mbo̍ yōōŋgū nda̍ ma̍ hūŋ. 

4Fi̍nyāa̍ ho̍ō ndu̍ o̍o̍ ye̍e̍ma̍ mī ndu̍ o̍o̍ chɔ̍m mɛ̄ɛ̍ kpɛ̍ lɛ̄ŋndē ndɔ̄le̍ŋ lē su᷄l lɛ̍, 
ndu̍yɛ̍, a̍ mɛ̄ɛ̍ māsāle̍ ndɔ̄le̍ŋ lē wa̍ māsāle̍ tɔ̍ɔ̍ yɛ̍. Le̍ pāŋgo̍ŋ ŋ̄ ŋɔ᷄mpu᷅m wāŋnda̍ 
wa̍ o̍ bɔ̄ŋa᷅ŋ bɛ̄ndōo̍ ho̍ō chōo̍. 

5Mɛ̄ɛ̄ bɔ̄ŋa᷅ŋ kōŋ ō chūu̍, mi̍ māsāa̍ ō vēēlū vɛ̄lɛ̄ bɔ̄ŋa᷅ŋ dīāā nyɛ̄ dīāā bɛ̄ndū chēle̍ŋ, 
le̍ wānāa̍ wa̍ Su̍sā, o̍ chi̍e̍e̍ bɛ̍ndōo̍ ni᷄ŋ nda̍ ki̍nɛ̍i̍, wānā su̍lāā ni̍, wānā ta̍mbɛ̍i̍ ni̍, 
nda̍ kpo̍u̍ mbo̍ vēēlū nda̍ o̍ bɔ̄ŋa᷅ŋndo̍ ho̍ō chōo̍. Ndu̍yɛ̍, le̍ lɔ̍ɔ̍ pīlɛ̍ kpu̍lu̍ku̍u̍, 
bɔ̄ŋa᷅ŋndo̍ ho̍ō ō wa̍ ni̍. Kpe̍le̍ wa̍ o̍ chīɛ̄ī lēmāsāa̍ īkɛ̄i̍ yo̍, la̍ū bɛ̄ndu̍ wa̍ kpe̍le̍ ko̍ŋ 
ō bālāā wo̍, lo̍ŋ bɔ̄ŋa᷅ŋndo̍ ho̍ō ō wa̍ ni̍. 

6La̍ūwo̍ ho̍ō ma̍ bɛ̄ɛ̄ndīāā ndu̍ nyɛ̄ kɛ̄ndɛ̄ kɛ̍ndɛ̄. Sūŋgbu̍ma̍ wa̍ o̍ la̍ūwo̍ ho̍ō wa̍ŋ, 
a̍ pōū ma̍bōō wo̍ ma̍ wa̍ mā tōōsīāā ni̍, mā vēēlū po̍ūtā lāŋ āā, Ma̍bōō. Sūŋgbu̍a̍ŋ 
māŋ lēsūŋgbu̍ o̍ lēsūŋgbu̍ le̍e̍ nɔ̍ kpi̍ɔ̍ɔ̍ ō bāā lo̍ŋ, ō tōōsīāā a̍ ka̍ni̍i̍ hu̍mbūe̍i̍ le̍ 
yōōle̍ŋ bāa̍. Kōlāla̍ hu̍mbūlā ba̍ā kālālā bɛ̄ndūla̍ŋ, a̍ lā bɔ̄ɔ̄la̍ la̍ŋ, lā wa̍ lā bāāyīāā 
o̍ sūŋgbu̍a̍ŋ ma᷅ŋ vēlāa̍ vēllē, ā bāa̍ pɛ̍ yo̍ōlē nda̍ bāa̍ kōlāla̍ŋ nda᷅ŋ nde̍ŋ o̍ kpi̍ɔ̍ɔ̍ 
ho̍ō o̍ sūŋgbu̍le̍ŋ nde᷅ŋ, ā kɔ̍ ba̍ā o̍ kpi̍ɔ̍ɔ̍ pīlɔ̍ɔ̍ o̍ sūŋgbu̍le̍ŋ lē pīlɛ̍ le̍ŋ. Ndu̍yɛ̍, yūēī 
nda̍ bāāyi̍a̍a̍ kōlāla̍ŋ nda᷅ŋ nde̍, yūēī ba̍ā kālɛ̄i̍ pīla̍ i̍ wa̍ ni̍. O̍ ko̍ŋ kɔ̍ɔ̍lī, kpe̍ŋgbe̍i̍la̍ 
wa̍ o̍ fo̍ndāa̍ ho̍ō la̍ŋ, kpe̍ŋgbe̍i̍la̍ tɔ̍ɔ̍ma̍lā bɛ̄ndūla̍ŋ pīla̍ la̍ wa̍ ni̍, lā pūm lā wa̍ lā 
tōōsīāā a̍ ko̍o̍līi̍yo̍ŋ, lā pūm a̍ ka̍ni̍ŋ hu̍mbo᷄ŋ. Ndu̍yɛ̍ fo̍ndā kpe̍ŋgbe̍i̍la̍ŋ nda᷅ŋ, lā 
wa̍ lā kɛ̄sīāā wo̍, ma̍ bɛ̄ɛ̄ndīāā ndu̍ nyɛ̄ kɛ̄ndɛ̄ kɛ̍ndɛ̄ a̍ pōūtā ba̍ā kālālā ŋɛ̄lɛ̄ŋgi̍ 
ŋɛ̍lɛ̄ŋgi̍la̍ bɛ̄ndūla̍ŋ. 

7-8Mi̍ māsāa̍ ho̍ō bɛ̄ɛ̄ndīāā mūɛ̄īya̍ŋ ta̍u̍ ta̍u̍ le̍ bɔ̄ŋa᷅ŋndo̍ ho̍ō. Ndu̍yɛ̍, mūɛ̄īmā 
māsāa̍ bɛ̍ndūa̍a̍ ā kōl la̍ŋ, ma̍ŋ kpo̍sōŋ ndu̍ o̍o̍ bɛ̍ɛ̍ndi̍a̍a̍ ni̍. Mūɛ̄īya̍ŋ mā wānūŋ 
wa̍chāko̍ bɛ̍ndū, mɛ̄ɛ̍ kpɛ̍ wāna̍ a̍a̍ ye̍e̍mā yɛ̍, le̍nde̍ nūm o̍o̍ ko᷅l ni̍. Mi̍ māsāa̍ dōū 
wānāā ndūa̍a̍ wa̍ wa̍llo̍ o̍ chīɛ̄ī lēmāsāa̍ wa̍ mɛ̄ɛ̍ wāŋndo̍ yēēmā yɛ̍, le̍nde̍ nda̍ ke᷄ 
ndu̍ ni̍. Tāālāla̍ nda̍ wa̍ wāŋnda̍ mūɛ̄īya̍ŋ pīɔ̄ūwo̍ lēni᷄ŋ nda̍ŋ, a̍ ko̍o̍līi̍yo̍ŋ kpo̍sōŋ 
la̍ wa̍ lā tōōsīāā ni̍, ndu̍yɛ̍, lā wa̍ yɛ̍ yɛ̍, ō pīlɛ̍ bɛ̍ɛ̍ ndu̍ o̍o̍ ve̍la᷅ŋ a̍ chāa̍ŋ ndɔ̄ le̍. 

9O̍ te̍le̍ŋ pi᷅lɛ̍ kōŋ bɛ̄ŋgu̍ kpe̍, mi̍ la̍nɔ̍ɔ̍ Māsāa̍ Sɛ̍sɛ̄ɛ̄, Wɛ̄ɛ̄ŋndo̍ Va̍si̍tā bɛ̍ɛ̍ ndu̍ 
ve̍e̍lū bɔ̄ŋa᷅ŋ dīāā nyɛ̄ dīāā bɛ̄ndōo̍ le̍ wāŋ lāāndūa̍a̍ kpo̍u̍ o̍ chīɛ̄ī lēmāsāa̍ ni᷄ŋ Su̍sā 
chi̍e̍e̍. 

10O̍ pāa̍le̍ ŋɔ̍mmɛ̍ū le̍ŋ chōo̍, mɛ̄ɛ̍ Māsāa̍ Sa̍a̍si̍ī o̍ chi̍i̍ kōlɔ̄ɔ̍ mbo̍ hīnī kɔ̄l nyɛ̄ kɛ̄ndɛ̄ 
kɛ̍ndɛ̄, mbo̍ vēēlū bu̍ɛ̍i̍yāā ndūāā ŋɔ̍mmɛ̍ūva̍, a̍ wa̍ ndu̍ o̍ bā chīɛ̄ī ni̍ŋ le̍ ndu̍ 
wa̍lta̍ŋ tōsāllo̍ wa̍, nda̍ yɔ̍nūŋ ni̍ māā Me̍hu̍māŋ, a̍ Bi̍si̍tā, a̍ Hāābo̍nā, a̍ Bi̍si̍tā, a̍ 
Āba̍tā, a̍ Sɛ̍tāā, a̍ Ka̍a̍ka̍sī. 

11Mɛ̄ɛ̍ nda̍ hīŋ, mbo̍ dīmūl nda̍ le̍ mā kɔ̍ di̍mūl Va̍si̍tā la̍a̍ ndɔ̄, mbō wōūnu̍ŋ mɔ̍si̍l 
ndɔ̍ lēmāsāa̍ mbō hīŋ ndu̍ lāchī. Māsā Bɛ̍ndōo̍ Sa̍a̍si̍ī ndu̍ o̍o̍ ye̍e̍ma̍ mī ndu̍ o̍o̍ 
chɔ̍m pūa̍a̍ ndūa̍a̍ wa̍lla̍, a̍ mīālāā o̍ yo̍o̍ŋgu̍ wa̍, mɛ̄ɛ̍ kpɛ̍ la̍a̍ ndɔ̄ ndu̍ o̍o̍ na̍ŋ yɛ̍. 
Ndu̍yɛ̍, nāŋɔ̄ɔ̍ pīla̍ Wɛ̄ɛ̄ŋndo̍ Va̍si̍tā ndu̍ o̍o̍ na̍ŋ ni̍. 

12Kɛ̍ mɛ̄ɛ̍ pūa̍a̍ ha̍ā kɔ̍ di̍mūl Wɛ̄ɛ̄ŋndo̍ Va̍si̍tā nyɛ̄ Māsāa̍ Sa̍a̍si̍ī o̍ di̍mi̍ wo̍, mbo̍ 
kɛ̄ɛ̄ le̍ hūnɔ̄ɔ̍. O̍ ko̍ŋ, mi̍ sūɛ̍i̍ he̍ī ī tɛ̄ɛ̄mbūū māsāa̍ kɔ̄l ta̍u̍, ndu̍yɛ̍, mbo̍ dūāūnu᷄ŋ 
tu̍mbe̍ o̍ ka̍lā ka̍lā. 

13Ndu̍yɛ̍ Māsāa̍ Sa̍a̍si̍ī yɛ̍, nyɛ̄ o̍ nyɛ̍ wa̍ a̍ sāwāa̍ o̍kɔ̄ɔ̄, mbo̍ wā a̍ sūɛ̍i̍ yāmɛ̍ī kīālāā 
o̍kɔ̄ɔ̄, lɔ̍ɔ̍pa̍ mi̍ ndu̍ o̍o̍ to̍sa̍ nyɛ̄ o̍ nyɛ̄ lēni᷄ŋ, mɛ̄ɛ̍ mī ndu̍ o̍o̍ ve̍e̍lu̍ wānāā ndūāā 
si̍lāa̍ ā nda̍ a̍a̍ si̍nā a̍ sɔ̄ɔ̍ŋ lāsāwa᷄ŋ o̍kɔ̄ɔ̄ nyɛ̄ kɛ̄ndɛ̄ kɛ̍ndɛ̄ wa̍, mbō nyūna̍ nda̍ a̍ 
mu̍ŋ o̍kɔ̄ɔ̄. 

14Ndu̍yɛ̍, wānāā ndūāā si̍lāā kāŋ, nda̍ cho̍ ha̍ā ni̍. Kāāsɛ̍nā, a̍ Sɛ̍tāā, a̍ A̍di̍ma̍tā, a̍ 
Ta̍a̍sī, a̍ Mɛ̍lu̍ɛ̍sī, a̍ Māāse̍nā, a̍ Mɛ̄mu̍kāŋ. Ndu̍yɛ̍ wānāā ŋɔ᷄mmɛ̍ūwa̍ ha̍ā, nda̍ wa̍ 
wāŋ bɛ̄ndūāā lēlɛ̄ŋnda̍ le̍ lɛ̄ŋnde̍ Pa̍a̍sīāā le̍ŋ, a̍ lɛ̄ŋndē Mi̍dīāāle̍ŋ ni̍. Ndu̍yɛ̍ vɛ̍lɛ̄, 
nda̍ wa̍ wāŋ bɛ̄ndūāā lēbōlla̍ o̍ māsāle̍ Māsāa̍ Sɛ̍sɛ̄ɛ̄ le̍ŋ ni᷄ŋ ni̍, nda̍ wa̍ a̍ māsāa̍ 
kpɛ̍ɛ̍lūŋ ni̍. 

15Mi̍ Māsāa̍ Sɛ̍sɛ̄ɛ̄ ve̍e̍lū pūa̍a̍ ŋɔ̍mmɛ̍ūwa̍ ha̍ā, mbo̍ dīmūl nda̍ āā, “I̍ ve᷅m bu̍ɛ̍i̍yāā 
nīa̍a̍ le̍ mā kɔ̍ ve̍e̍lū Va̍si̍tā la̍a̍ ni̍ mbō hīŋ, kɛ̍ Va̍si̍tā tu̍si̍ŋ o̍ dīōm nūu̍ bɛ̄ŋgu̍ mbō 
hīŋ te̍. Le̍la̍ŋ, ō yɛ̄ɛ̍nɛ̍ sāwa̍ nāa̍ lēlɛ̄ŋndo̍ dīmi̍ yɛ̍ a̍ sūɛ̍i̍ wa̍ā le̍nde̍ o̍kɔ̄ɔ̄?” 

16Mi̍ Mɛ̄mu̍kāŋ lo᷅ o̍ ko̍ŋ mbo̍ dīmūl ndu̍ āā, “Fāllo̍, ō cho̍ ko̍ nu᷅m te̍ Wɛ̄ɛ̄ŋndo̍ 
Va̍si̍tā o̍ tu̍si̍ si̍ɔ̍mbu̍la̍ŋ nda᷅ŋ tē. Wāŋ bɛ̄ndūāā lēlɛ̄ŋnda̍ a̍ lɛ̄ŋnde̍ŋ kpo̍u̍ o̍ tu̍si̍ 
si̍ɔ̍mbu̍la̍ŋ nda᷅ŋ ni̍. 

17Nyɛ̄ o̍ to̍sa̍ ho̍ō wo̍, te̍ wāŋ lāāndūa̍a̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍ ā tūēī ndi̍ pɛ̍, 
ā ve᷅ lɛ̍ ni̍ŋ pi̍a̍a̍ndāā ndāa̍ lēbɛ̄ɛ̄ ke᷅ le̍. Ā chō wā pīāāndāā ndāa̍ dīmūllo̍ āā, ‘Māsāa̍ 
Sɛ̍sɛ̄ɛ̄ o̍ ve̍e̍lu̍ wɔ̄ Wɛ̄ɛ̄ŋndo̍ Va̍si̍tā mbo̍ kɛ̄ɛ̄ le̍ kɔ̄la̍ŋ, kɛ̄lɛ̄ŋgāā ni᷅ŋ te̍ na̍a̍.’ 

18Na̍a̍ wānā o̍ wāna̍ cho̍ nu̍m wa̍llo̍ o̍ bā bɛ̄ŋgu̍ o̍ māsāle̍ nu̍mnde̍ŋ ni᷄ŋ, tūēīyɔ̄ɔ̄ 
lāāndāā nāa̍ chō nu̍a̍ā a̍ sūɛ̍i̍ he̍ī o̍kɔ̄ɔ̄ wo̍, pa̍āle̍ cho̍ bɛ̍ɛ̍ de̍lɔ̄ɔ̄ le̍ mā kāndu̍ na̍a̍ 
tɛ̄ɛ̄nda᷄ŋndo̍. Ā chō kāndɔ̄ɔ̄ na̍a̍ pɛ̄ɛ̄sīa̍a̍ su̍ŋ su̍ŋ, ndu̍yɛ̍ ā nɔ᷅ lɛ̍ ni̍ŋ le̍bɛ̍ɛ̄ le̍ na̍a̍ le̍, 
o̍ ko̍ŋ, mī sɛ̄ɛ̄ŋgi̍āŋnda̍ŋ lā pīɔ̍l pīāāndūa̍a̍ a̍ lāāndūa̍a̍ tɛ̄ɛ̄ŋ. 

19Le̍la̍ŋ, tē ō bɛ̄ndā pɛ̍ fāllo̍, mɛ̄ɛ̍ dɔ̍u̍ sa̍wāa̍ māā chɔ̍ŋ a̍ hāū, Wɛ̄ɛ̄ŋndo̍ Va̍si̍tā o̍ 
fu̍lā lɛ̄ nu̍m o̍ hɔ̄l te̍. Ndu̍yɛ̍, mā po̍o̍nyi̍a̍a̍ sāwāa̍ ho̍ō o̍ yāu̍ sāwa̍ lēlɛ̄ŋndo̍ ni᷄ŋ 

Pa̍a̍sīāā, a̍ Mi̍dīāā, le̍ chɔ̄mndo̍ māā nyɛ̄ ŋ̄ dīmi̍ wo̍, a̍ fe̍ŋāŋ le̍cho̍o̍ le̍. O̍ ko̍ŋ kɔ̍ɔ̍lī, 
mā to̍fa̍ wānā la̍nɔ̍ che᷅le̍ŋ o̍ bɛ̍nda̍ mbo̍ hīāū ndu̍ wo̍ mā mi̍ŋgi̍ ndu̍ o̍ fōōfo̍ ndɔ̄ɔ̍, 
mbō sīmnu᷄ŋ la̍nɔ̍ɔ̍ māsā bɛ̍ndōo̍ kpo̍u̍. 

20Ndu̍yɛ̍ o̍ ko̍ŋ kɔ̍ɔ̍lī, mā ma̍l ki̍i̍la̍a̍ nu̍mnda̍ mā bālu̍ yōndāa̍ o̍ lɛ̄ŋnde̍ŋ nde᷅ŋ ni᷄ŋ 
kpo̍u̍, a̍ sāwa̍ ŋ̄ dɔ̄ū ho̍ō wo̍ o̍kɔ̄ɔ̄. Ko̍ŋ cho̍ tōsā mi̍ wāŋ lāāndūa̍a̍ o̍ lɛ̄ŋnde᷅ŋ ni᷄ŋ 
kpo̍u̍ mā wa̍ pīāāndāā ndāa̍ bɛ̄ɛ̄le̍ŋ kīo̍o̍, pīāāndāā tāmbɛ̍i̍ ni̍, ā sūlāā ni̍.” 

21Mɛ̄ɛ̍ Māsāa̍ Sa̍a̍si̍ī nda̍ wānāā ndūāā bɛ̍ndūa̍a̍ ā tūēī nyɛ̄ Mɛ̄mu̍kāŋ o̍ di̍mi̍ wo̍, 
nda̍ kpo̍u̍ ma̍ hɛ̄na᷄ŋ a̍ kɛ̄ɛ̄sīāā o̍ kɛ̍ɛ̍si̍a̍a̍ ho̍ō wo̍. Ndu̍yɛ̍, mi̍ Māsāa̍ Sa̍a̍si̍ī o̍ to̍sā 
mɛ̄ɛ̍ Mɛ̄mu̍kāŋ o̍ di̍mi̍ yɛ̍. 

22Mi̍ Māsāa̍ Sa̍a̍si̍ī o̍ po̍o̍nyīāā yāu̍la̍ŋ mbo̍ yɔ̄ŋ nda̍ŋ o̍ būŋgāŋ ndɔ̄ŋ yɛ̍ yɔ̍ŋ ni᷄ŋ 
kpo̍u̍, būŋgɛ̄ī o̍ wa᷅ ko̍ po̍o̍nyīāllo̍, ō pōōnyīāl nda̍ o̍ sɔ̄ɔ̍ŋ ndāŋ ma̍ŋgāla᷄ŋ ni᷄ŋ, a̍ 
mɛ̄ɛ̍ nda̍ pōōnyīāā yɛ̄. Mbo̍ dīmī o̍ yāu̍la̍ŋ ni᷄ŋ māā wāŋ pīāāndūa̍a̍ nda̍ nɔ̍ kpāāyāa̍ 
chīɛ̄īlā ndāla̍ŋ chōo̍ ni̍, māā nyɛ̄ o̍ nyɛ̄ nda̍ dīmi̍ pɛ̍, ndu̍ nɔ̍ le̍ wāa̍ ni̍. 

Ɛ̄si̍tā 2 

Ɛ̄sit̍ā sim̍nu᷄ŋ la̍nɔɔ̍ ̍māsā bɛn̍dōo̍ 
1Mɛ̄ɛ̍ te̍le̍ŋ ti᷅ŋ hīo̍u̍, mi̍ kɔ̄llo̍ pɔ̄lūl Māsāa̍ Bɛ̍ndōo̍ Sa̍a̍si̍ī. O̍ ko̍ŋ, mbo̍ sāā yīya᷄ŋndo̍ 
a̍ Va̍si̍tā la̍a̍ ndɔ̄ o̍kɔ̄ɔ̄, mbo̍ wā yīya᷄ŋndo̍ a̍ nyɛ̄ o̍ to̍sa̍ wo̍, ndu̍yɛ̍, mbo̍ wā vɛ̄lɛ̄ 
yīya᷄ŋndo̍ a̍ sāwa̍ o̍ dɔ̍ū a̍ ndu̍ o̍kɔ̄ɔ̄ wo̍. 

2Pāa̍le̍ pi᷅lɛ̍, mi̍ wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍ ā dīmūl ndu̍ āā, “Fāllo̍, ō bɛ̄ndā 
mī ŋ̄ kēēla̍ hɔ̄lte̍ŋ mī ŋ̄ tōfa̍l nu̍m wānā la̍nɔ̍ɔ̍ mbō mīīŋgu̍ o̍ fōōfo̍ Va̍si̍tā wo̍. 

3Le̍la̍ŋ, hɛ̍li̍ wa᷅ŋnda̍ mā bālu̍ o̍ būŋgāŋ ŋ̄ chō māsāa̍ chōo̍ ki̍nɛ̍i̍ yo̍ŋ ni᷄ŋ, mā hɛ̄li̍ 
chūāā lāāndūāā kɛ̄ndɛ̄ kɛ̍ndīa̍a̍, a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍. Tē ā hɛ̄li̍ nda̍ pɛ̍ 
kpo̍u̍, ā hīŋ a̍ nda̍ Su̍sā chi̍e̍e̍ na̍nu᷄ŋ, o̍ cho̍ chi̍e̍e̍ le̍bo᷅llo̍ wo̍, ā hu᷄ŋ kɛ̍sī nda̍ o̍ chīɛ̄ī 
lēmāsāa̍ ni᷄ŋ nāa̍ wāŋ lāāndūa̍a̍ ā chō wa̍. O̍ ko̍ŋ, mī ŋ̄ chūa̍ nda̍ mī ŋ̄ ke̍ He̍kāī, 
lāŋu̍nɔ̄ cho̍ wāŋ lāāndāā nūmnda̍ māndāa̍ wo̍, mbō mānda̍ nda̍ le̍ te̍le̍ŋ ti᷅ŋ, mbō 
bīī nda̍ nyɛ̄ kɛ̄ndɛ̄ kɛ̍ndɛ̄, bīyɔ̄ɔ̍ to̍sā mī wānā la̍nɔ̍ɔ̍ ō na᷄ŋ ndo̍. 

4Tē te̍le̍ŋ ko̍ŋ ō hīōū pɛ̍, chūāā lāāndūāā kāŋ ki̍nɛ̍i̍ ō ŋ̄ chā māā ō na᷄ŋ mbo̍ hīnī 
nu̍m kɔ̄llo̍, a̍ chu̍a̍ ndu̍ ō sīmnu᷄ŋ la̍a̍ nu̍m, ō mīīŋgu̍ o̍ fōōfo̍ Va̍si̍tā wo̍.” Mɛ̄ɛ̍ Māsāa̍ 
Sa̍a̍si̍ī o̍ tu̍e̍ī sīlāa̍ ho̍ō, mbo̍ chɛ̄la᷅ŋ a̍ nda̍, mbo̍ tōsā le̍nde̍. 

5Ndu̍yɛ̍ lāŋu̍nɔ̄ Chu̍ūnɔ̄ pīlɛ̍ wa̍ Su̍sā lo̍ŋ dīōla̍ŋ āā Mɔ̍di̍kāī, fi̍nyā ndɔ̍ dīōla̍ŋ āā 
Cha̍yāā. Cha̍yāā ko̍ŋ, fi̍nyā ndɔ̍ wa̍ Si̍mɛ̄ī ni̍, Si̍mɛ̄ī ko̍ŋ yɛ̍, ndu̍ fi̍nyā ndɔ̍ wa̍ Kɛ̍sī 
ni̍, fūlāa̍ o̍ yu̍ŋgu̍ Bɛ̍ŋnja̍mīŋndo̍ chōo̍. 

6Bōōndi̍i̍ Māsāa̍ Nābi̍u̍kānɛ̍ɛ̍sā, o̍ wa̍ Ba̍bi̍lɔ̄ŋ ndo̍ ō bīī Chūlu̍sɛ̄lɛ̄m nde̍, wānāā o̍ 
ku̍ɛ̄ o̍ bīyɔ̄ɔ̍ ni᷄ŋ a̍ Māsāa̍ Chɛ̄hōwa̍chīŋ, o̍ wa̍ Chu̍dā wo̍ la̍tu̍lu̍ wa̍, Mɔ̍di̍kāī o̍ wa̍ 
wāŋndo̍ ō pīlɛ̍. 

7Mɔ̍di̍kāī ko̍ŋ ndu̍ o̍o̍ nɔ̍ chūāāmbɔ̄ pīlɛ̍ o̍ bā dīōla̍ŋ āā Hāda̍sāā, kɛ̍ mī nda̍ a̍a̍ 
ve̍e̍lū ndu̍ vɛ̄lɛ̄ āā Ɛ̄si̍tā. Bōm ndɔ̍ ndu̍ o̍o̍ ve̍lū chūāāmbɔ̄ɔ̍ ho̍ō ni̍, kɛ̍ bōm ndɔ̄ ko̍ŋ 



1094 

 

 
Kisi Bible Quick 

© 2013 Bible Society in Liberia. 
 

 
 

 

nda̍ la̍a̍ ndɔ̄ kpo̍u̍ ma̍ wū. Mɔ̍di̍kāī lo̍ ni᷅ŋ chūāāmbɔ̄ɔ̍ ho̍ō māndāa̍ ni̍ mbo̍ sōlī ndu̍ 
lēni᷄ŋ. Mi̍ Mɔ̍di̍kāī chu̍ā ni̍ko̍ chu̍a̍a̍mbɔ̄ɔ̍ ho̍ō māā chūā ndɔ̍ ŋ̄pūlu̍ kpe̍e̍kpe̍i̍. 
Ndu̍yɛ̍, Ɛ̄si̍tā yɛ̍ nāŋɔ̄ɔ̍ pīla̍ ndu̍ o̍o̍ na̍nu᷄ŋ ni̍, wānā o̍ wānā ndu̍ o̍o̍ che᷅ ndu̍ pɛ̍, 
nyɔ̄ɔ̍ hɛ̍nāŋ ndu̍ ni̍. 

8Mi̍ Māsāa̍ Sa̍a̍si̍ī o̍ ma᷅l wāŋnda̍ ma̍ bālū o̍ lɛ̄ŋnde̍ŋ ni᷄ŋ kpo̍u̍, le̍ mā hɛ̄li̍ chūāā 
lāāndūāā kɛ̄ndɛ̄ kɛ̍ndīa̍a̍, ā nda̍ a̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍. O̍ ko̍ŋ, ma̍ hɛ̄lī 
chūāā lāāndūa̍a̍ ta̍u̍ ta̍u̍ ma̍ kūā a̍ nda̍ Su̍sā chi̍e̍e̍ o̍ chīɛ̄ī lēmāsāa̍ ni᷄ŋ. Ndu̍yɛ̍, Ɛ̄si̍tā 
bɛ̍ɛ̍, ō wa̍ chūāā lāāndūa̍a̍ ha̍ā tɛ̄ɛ̄ŋ. O̍ ko̍ŋ, ma̍ chūā chūāā lāāndūa̍a̍ ha̍ā ma̍ yɔ̄ŋgū 
He̍kāī, wāna̍ wa̍ wāŋ lāāndūa̍a̍ māndāa̍ wo̍ le̍ mbō wa̍ nda̍ māndāa̍, mbō bīī nda̍ 
nyɛ̄ kɛ̄ndɛ̄ kɛ̍ndɛ̄. 

9Ndu̍yɛ̍ mi̍ He̍kāī o̍ cha᷅ Ɛ̄si̍tā nyīnā ta̍u̍. O̍ ko̍ŋ, ta̍ma̍la̍ bɛ̍ɛ̍ ō tōsa̍ le̍, mbo̍ kāndū 
bɛ̍ɛ̍ Ɛ̄si̍tā bīyɔ̄ɔ̍ nyɛ̄ kɛ̄ndɛ̄ kɛ̍ndɛ̄, bīyɔ̄ɔ̍ to̍sā mī wānā la̍nɔ̍ɔ̍ ō na᷄ŋ ndo̍, mbo̍ wā 
ndu̍ nyɛ̄ dīāā kɛ̄ndɛ̄ kɛ̍ndɔ̄ɔ̍ kīo̍o̍. O̍ ko̍ŋ kɔ̍ɔ̍lī, mbo̍ fāŋā ndu̍ ha̍ā chōo̍ mbo̍ hīvī 
ndu̍ o̍ fo̍ndāŋ kɛ̄ndɛ̄ kɛ̍ndɔ̄ɔ̍, ō ndu̍ o̍o̍ bɛ̍nda̍ mbo̍ hīāū la᷅ŋ kpo̍u̍ wo̍. O̍ ko̍ŋ kɔ̍ɔ̍lī, 
mbō hɛ̄lī chūāā lāāndūa̍a̍ ā ŋɔ᷄mmɛ̍ū o̍ chīɛ̄ī lēmāsāa̍ ni᷄ŋ, mbo̍ kē Ɛ̄si̍tā le̍ mā wa̍ 
ndu̍ mālāa̍. 

10Kɛ̍, Ɛ̄si̍tā o̍ chɔ̍m wa̍nā o̍ wānā māā Chu̍ūnɔ̄ le̍ o̍ cho̍ le̍, kāni̍ fo̍ndōle̍, mi̍ Mɔ̍di̍kāī 
o̍ si̍lā ndu̍ o̍ kālā ka̍lā māā ō chɔ᷅m wānā a̍ ndi̍ o̍kɔ̄ɔ̄ le̍. 

11Ndu̍yɛ̍, lēpāa̍ o̍ lēpāa̍, Mɔ̍di̍kāī ndu̍ o̍o̍ nɔ̍ kɔ̄la̍ŋ o̍ chīɛ̄ī nda̍ wa̍ ho̍ō chūāā 
lāāndūa̍a̍ ha̍ā māndāa̍ wo̍ dīō, mbō bālū wa᷅ŋnda̍ tɛ̄ɛ̄ŋ le̍ mbō tūēī a̍ Ɛ̄si̍tā o̍kɔ̄ɔ̄, 
mbō sīna̍ mɛ̄ɛ̍ o̍ wa̍ yɛ̍. 

12Ndu̍yɛ̍, le̍ pāŋgo̍ŋ tɔ̍ a̍ ŋ̄ mūu̍ŋ nda̍ a̍a̍ nɔ̍ le̍ chūāā lāāndūa̍a̍ ha̍ā bīyɔ̄ɔ̄ kɛ̄ndɛ̄ 
kɛ̍ndɛ̄ kōŋ ni̍, o̍ to̍sā mī wānā la̍nɔ̍ɔ̍ o̍ na᷄ŋ ndo̍. Pāŋgu̍ŋ ŋɔ̍mpu᷅m tāso̍ŋ ki̍nɛ̍i̍, 
chūɛ̄īmā Mɔ̍ɔ̄ wa̍ŋ, ma̍ŋ nda̍ wa̍ nda̍ kīo̍o̍ le̍ sūūnɔ᷄ŋndo̍ ni̍. O̍ ko̍ŋ kɔ̍ɔ̍lī, pāŋgu̍ŋ 
ŋɔ̍mpu᷅m ndo̍ŋ ŋ̄ pīlɔ̍ŋ vɛ̄lɛ̄ ki̍nɛ̍i̍, chūɛ̄īmā bāli̍sām nda̍ŋ, ma̍ŋ nda̍ wa̍ nda̍ kīo̍o̍ le̍ 
sūūnɔ᷄ŋndo̍ ni̍. Mɛ̄ɛ̍ pāŋgu̍ŋ tɔ̍ a̍ ŋ̄ mūu̍ŋ ndo̍ŋ mu᷅ŋ ŋ̄ hīo̍u̍, ma̍ kāndū ni̍ko̍ kɔ᷅la̍ŋ 
a̍ nda̍ a̍ pi̍lɛ̍ŋ pi̍lɛ̍ŋ nda̍ o̍ māsāa̍ lo̍. 

13Ndu̍yɛ̍ chūāā lāāndūa̍a̍ ha̍ā, te̍ te̍le̍ŋ ō pīlɛ̍ ndu̍ o̍o̍ fu̍u̍lu̍u̍ pɛ̍ mī ndu̍ o̍o̍, wa̍ kɔ̄la̍ŋ 
o̍ māsāa̍ lō, nyɛ̄ o̍ nyɛ̄ chūɛ̄ɛ̄na᷄ŋ ndu̍ o̍o̍ ye̍e̍ma̍ pɛ̍ o̍ chīɛ̄ī nda̍ wa̍ ko̍ŋ ndo̍, ndu̍ 
nda̍ a̍a̍ ke᷅ ndu̍ ni̍ mbō wōūnu̍ŋ. 

14Tē nyūmnda̍ŋ mā tōl pɛ̄, ā kūɛ̄ a̍ ndu̍ o̍ māsāa̍ lo̍ chi̍ɛ̍ī ni̍ŋ. Tē ō pāa̍le̍ŋ lē sɛ̄ pɛ̍ 
dīi̍mā ndɔ̄ɔ̍, ā pēna̍ ndu̍ sōlī ā kūɛ̄ a̍ ndu̍ o̍ chīɛ̄ī wāŋ lāāndūa̍a̍ kpēŋgēi̍ pīlɛ̍i̍, nāa̍ 
lāāndāā ndūāā pɔ̍mbūa̍a̍ ā pīli̍a̍a̍ ā chō wa̍, ā kɔ̍ yɔ̍ŋgū ndu̍ o̍ Sīāāka̍a̍sī Sīāāsīka̍a̍sī 
lo̍, Po̍ wa̍ māsāa̍ lāāndāā ndūāā pɔ̍mbūa̍a̍ māndāa̍ wo̍. Ndu̍yɛ̍ tē nda̍ a̍a̍ ku̍ɛ̄ ni᷅ŋ a̍ 
ndu̍ lo̍ŋ pɛ̍, lo̍ŋ ndu̍ o̍o̍ nɔ̍ ni᷅ŋ ni̍ mbō wa̍, mɛ̄ɛ̍ mī māsāa̍ ndu̍ o̍o̍ ye̍e̍ma̍ ndu̍, mbō 
vēēlu̍ ndu̍ dīōla̍ŋ, mā kūɛ̄ mā kɔ̍ hu᷅ŋ a̍ ndu̍. 

15O̍ ko̍ŋ kɔ̍ɔ̍lī, mi̍ te̍le̍ŋndo̍ fūūlūū le̍ mī Ɛ̄si̍tā ku̍ɛ̄ o̍ māsāa̍ lo̍ chi̍ɛ̍ī ni̍ŋ. Ndu̍yɛ̍ Ɛ̄si̍tā 
fi̍nyā ndɔ̍ wa̍ A̍bi̍hēē ni̍. Mɔ̍di̍kāī yɛ̍, bōm ndɔ̍ wa̍ ko̍ŋ ni̍. Kɛ̍ Mɔ̍di̍kāī, ndu̍ lo̍ ni᷅ŋ 
Ɛ̄si̍tā māndāa̍ ni̍ mbo̍ sōlī ndu̍ lēni᷄ŋ. Ndu̍yɛ̍ Ɛ̄si̍tā yɛ̍, nāŋɔ̄ɔ̍ pīla̍ ndu̍ o̍o̍ na̍ŋ ni̍, 

wānā o̍ wānā ndu̍ o̍o̍ che᷅ ndu̍ pɛ̍, nyɔ̄ɔ̍ hɛ̍nāŋ ndu̍ ni̍. Mɛ̄ɛ̍ te̍le̍ŋ Ɛ̄si̍tā wo̍ ō fūūlu̍u̍, 
mi̍ Ɛ̄si̍tā do̍vi̍ŋ nyɛ̍ kɛ̄ndɛ̄ kɛ̍ndɛ̄. Ndu̍yɛ̍ He̍kāī, Po̍ wa̍ nda̍ māndāa̍ wo̍, ndu̍ chɔ̍m 
ndu̍ nyɛ̄lā ndu̍ o̍o̍ nɔ̍ mbō wōūnu̍ŋ nda̍ŋ ni̍. 

16O̍ ko̍ŋ kɔ̍ɔ̍lī, ma̍ chūā ndu̍ ma̍ kūā a̍ ndu̍ o̍ māsāa̍ lo̍ chi̍ɛ̍ī ni̍ŋ. Wɔ̄sī Māsāa̍ Sɛ̍sɛ̄ɛ̄ 
o̍ chi̍ŋa̍ wɔ̄sīla̍ŋ lā ŋɔ᷄mmɛ̍ū o̍ lēmāsā wo̍, pāŋgi̍i̍ tɔ̍ ve̍ o̍ wɔ̄sī kōŋ ni᷄ŋ, ī nda̍ vēēlū 
āā Tɛ̍bɛ̄ɛ̄ ve̍, o̍ pāŋgi̍i̍ ke̍ŋ ni᷄ŋ nda̍ kūɛ̄ a̍ Ɛ̄si̍tā o̍ māsāa̍ lo̍, o̍ chi̍ɛ̍ī lēmāsāa̍ ni᷄ŋ ni̍. 

17Ndu̍yɛ̍, mɛ̄ɛ̍ māsā bɛ̍ndōo̍ ō chē Ɛ̄si̍tā, mbo̍ kāālā Ɛ̄si̍tā mbo̍ hīāū chūāā 
lāāndūa̍a̍ ā pīli̍a̍a̍ kpo̍u̍. Mbo̍ chā Ɛ̄si̍tā nyīnā mbo̍ hīāū ha̍ā kpe̍nde̍. Mi̍ māsāa̍ lō 
o̍ ko̍ŋ mbo̍ wōū Ɛ̄si̍tā mɔ̍si̍l lēmāsāa̍, mbo̍ sīīŋgūū Ɛ̄si̍tā la̍nɔ̍ɔ̍ Māsā Bɛ̍ndōo̍ o̍ 
fōōfo̍ Va̍si̍tā wo̍. 

18Mi̍ māsā bɛ̍ndōo̍ lō o̍ ko̍ŋ mbo̍ vēēlū lāŋgba̍ā ndūāā ka᷅lla̍, a̍ wāŋ bɛ̄ndūāā 
lēlɛ̄ŋnda̍ kpo̍u̍, mbo̍ tōsā bɔ̄ŋa᷅ŋ dīāā nyɛ̄ dīāā bɛ̄ndōo̍ le̍ Ɛ̄si̍tā bɛ̄ɛ̄le̍ŋ kīo̍o̍. Ndu̍yɛ̍, 
mbo̍ pīɔ̄ū wāŋnda̍ nyɛ̄m lēmāsa᷄ŋ ta̍u̍ ta̍u̍, le̍ chɔ̄mndo̍ māā ō hīni̍ kɔ̄l. O̍ ko̍ŋ kɔ̍ɔ̍lī, 
mbo̍ sīīŋgūū pāa̍le̍ le̍ŋ pāa̍le̍ bɛ̍ndūle̍ŋ le̍ lɛ̄ŋnde̍ŋ kpo̍u̍. 

Mɔd̍ik̍āī chii̍n̍dia̍̍a̍ yōōmū māsāa̍ 
19O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ Mɔ̍di̍kāī bɛ̍ɛ̍ o̍ si̍mnu᷄ŋ wa᷅na̍ wa̍llo̍ ō pīlɛ̍ o̍ chīɛ̄ī 
lēmāsāa̍ ni᷄ŋ. 

20Kɛ̍, a̍ ko̍ŋ kpo̍u̍, Ɛ̄si̍tā ō dīmu̍l wa̍nā o̍ wānā māā Chu̍ūnɔ̄ le̍ o̍ cho̍ le̍. Mi̍ Mɔ̍di̍kāī 
o̍ si̍lā ndu̍ ō kālā ka̍lā māā ō chɔ᷅m wānā o̍ wānā ka̍a̍le̍ ndɔ̄le̍ŋ te̍. Ndu̍yɛ̍, nyɛ̄ o̍ nyɛ̄ 
Mɔ̍di̍kāī ndu̍ o̍o̍ di̍mu̍l ndu̍ le̍ to̍sāa̍ pɛ̍, ō so̍lī ndu̍ dīōm te̍, mɛ̄ɛ̍ ndu̍ o̍o̍ tu̍ɛ̍ī ndu̍ 
dīōm lɔ̍ɔ̍ o̍ wa̍ ndu̍ māndāa̍ wo̍ yɛ̍, le̍nde̍ ko̍ni̍ ndu̍ o̍o̍ tu̍e̍ī ndu̍ dīōm ni̍. 

21Ndu̍yɛ̍, wānāā nda̍ a̍a̍ to̍sā wa̍llo̍ o̍ chīɛ̄ī lēmāsāa̍ ni᷄ŋ nda̍ ā pīli̍a̍a̍, wa̍ Bīkīta̍nā 
nda̍ Tɛ̍lu̍ɛ̍sī ni̍. Wānāā ŋīɔ̍ɔ̍ŋnda̍ ha̍ā, nda̍ nda̍ a̍a̍ ma̍ndā di̍ōla̍ŋ le̍ lūɛ̄īyɔ̄ɔ̍ o̍ fo̍ndā 
lēmāsāa̍ ni̍. Kɛ̍, mi̍ pūa̍a̍ ŋi̍ɔ̍ɔ̍ŋnda̍ ha̍ā ā tāmbū kɔ̄l a̍ māsāa̍, ma̍ kɛ̄ɛ̄sīāā le̍ ndu̍ 
dīyɔ̄ɔ̍. Te̍le̍ŋ nda̍ wa̍ sūɛ̍i̍ he̍ī kɛ̄ɛ̄sīa̍a̍ wō, Mɔ̍di̍kāī wa̍ īchāli̍ o̍ dīō kpākīo̍o̍ īkɛ̄i̍. 

22Ndu̍yɛ̍ mbo̍ tūɛ̄ī nyɛ̄ o̍ nyɛ̄ nda̍ kɛ̄ɛ̄si̍a̍a̍ wo̍, mbo̍ kūā mbo̍ kɔ̍ di̍mūl Ɛ̄si̍tā. O̍ ko̍ŋ, 
mi̍ Ɛ̄si̍tā kɔ̍ di̍mūl māsāa̍, māā Mɔ̍di̍kāī di̍mu̍l ndu̍ a̍ ndi̍ o̍kɔ̄ɔ̄ ni̍. 

23O̍ ko̍ŋ, ma̍ vēēlū pūa̍a̍ ŋi̍ɔ̍ɔ̍ŋnda̍ ha̍ā, ma̍ kɔ̄ɔ̄sā a̍ nda̍, ndu̍yɛ̍ mi̍ sūɛ̍i̍ bīī nda̍. O̍ 
ko̍ŋ, nda̍ ŋi̍ɔ̍ɔ̍ŋ kpo̍u̍ ma̍ lāndū nda̍. Ndu̍yɛ̍, mi̍ māsāa̍ dīmī māā ā pōōnyi̍a̍a̍ su̍ɛ̍i̍ 
he̍ī o̍ yāu̍ sɔ̄ɔ̍ŋ lēlɛ̄ŋndo̍ ni᷄ŋ. 

Ɛ̄si̍tā 3 

Ha̍māŋ kɛɛ̍s̍ia̍̍a̍ le̍ Chu̍ūwa̍ dīūwo̍ 
1Po̍ pi᷅lɛ̍ wa̍ dīōla̍ŋ āā Ha̍māŋ, fi̍nyā ndɔ̍ dīōla̍ŋ āā Hāmɛ̄da̍tā, fūlāa̍ o̍ yu̍ŋgu̍ 
A̍ka̍kī wo̍ chōo̍. Māsāa̍ Sɛ̍sɛ̄ɛ̄ wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍ ō pīlɛ̍ wa̍ pōo̍ 
ho̍ō ni̍. Mi̍ ī yɔ̄nu᷄ŋ mi̍ Māsāa̍ Sa̍a̍si̍ī o̍ hi̍vī pōo̍ ho̍ō lāchī o̍ wa̍llo̍ ni᷄ŋ, wānāa̍ wa̍ 
ndu̍ wa̍llo̍ o̍ bā bɛ̄ŋgu̍ wa̍ ki̍nɛ̍i̍, mbo̍ kɛ̄sī pōo̍ ho̍ō nda̍ bōlle̍ŋ kpo̍u̍. 

2Ndu̍yɛ̍, mi̍ Māsāa̍ Sɛ̍sɛ̄ɛ̄ o̍ do̍ū wānāā nda̍ a̍a̍ ma̍ndā di̍ō sāāsāa̍ le̍ lūɛ̄īyɔ̄ɔ̍ o̍ fo̍ndā 
lēmāsāa̍ wa̍ kpo̍u̍ sa̍wāa̍, māā te̍le̍ŋ o̍ te̍le̍ŋ tē ā chē Ha̍māŋ pɛ̍, māā ā nɔ̄ mā 
tūndu᷄ŋ ndu̍ o̍ lābɛ̄ŋgu̍ ni̍ŋ, le̍ ndu̍ bɛ̄ɛ̄le̍ŋ kīo̍o̍. Ndu̍yɛ̍, nda̍ kpo̍u̍ dīmīo̍o̍ nu̍a̍ā mī 
nda̍ a̍a̍ che᷅ Ha̍māŋ, mā tūndu᷄ŋ ndu̍ o̍ lābɛ̄ŋgu̍ ni̍ŋ. Kɛ̍ Mɔ̍di̍kāī ndu̍, ndu̍ o̍o̍ che᷅ŋ 
mī ndu̍ o̍o̍ tu̍ndu᷄ŋ Ha̍māŋ o̍ lābɛ̄ŋgu̍ ni̍ŋ te̍. 

3Mi̍ wānāā wa̍lla̍ ā pīli̍a̍a̍ a̍ ma̍ndā di̍ō kpākīo̍o̍ le̍ lūɛ̄īyɔ̄ɔ̍ o̍ māsāa̍ lo̍ chi̍ɛ̍ī ni̍ŋ nda̍ 
ā nyūnā Mɔ̍di̍kāī le̍ sa̍bū o̍ cho̍ nyɛ̄ Māsā bɛ̍ndōo̍ o̍ dīmi̍ wo̍ kīɔ̍ɔ̍ tōsāa̍ wo̍. 

4Lēpāa̍ o̍ lēpāa̍ ā wa̍ sūɛ̍i̍ nāa̍ ndu̍ chu̍a̍ a̍ sūɛ̍i̍ he̍ī o̍kɔ̄ɔ̄, kɛ̍ Mɔ̍di̍kāī o̍ chɛ᷄l nda̍ 
dīōm te̍. Mbo̍ dīmūl nda̍ āā, “Chu̍ūnɔ̄ɔ̍ ya̍ I̍ cho̍ ni̍. I̍ tu̍ndu᷄ŋ Ha̍māŋ o̍ lābɛ̄ŋgu̍ ni̍ŋ 
te̍.” O̍ ko̍ŋ, mi̍ chāāŋāā ndūa̍a̍ wa̍lla̍ ā mālnu᷄ŋ ma̍ kɔ̍ di̍mūl Ha̍māŋ a̍ sūɛ̍i̍ he̍ī o̍kɔ̄ɔ̄. 
Nda̍ a̍a̍ ye̍e̍ma̍ mī nda̍ a̍a̍ si̍na̍ tē Ha̍māŋ o̍ hi̍ni̍ kɔ̄l a̍ sūɛ̍i̍ he̍ī, tāāma̍ fa̍ū, mi̍ Mɔ̍di̍kāī 
di̍mūl nda̍ māā Chu̍ūnɔ̄ɔ̍ o̍ cho̍ ni̍. 

5Mɛ̄ɛ̍ Ha̍māŋ si̍na̍ māā Mɔ̍di̍kāī o̍ si᷅m mbō tūndu᷄ŋ le̍ ndu̍ lēbɛ̄ɛ̄ ke᷅ le̍, mbo̍ tāmbū 
kɔ̄l ta̍u̍ ta̍u̍. 

6Mbo̍ kɛ̄ɛ̄sīāā le̍ mbō tūsi̍ Mɔ̍di̍kāī nyɛ̄ pālāa̍ chōo̍. Kɛ̍ mɛ̄ɛ̍ o̍ tu̍e̍ī māā Chu̍ūnɔ̄ɔ̍ 
Mɔ̍di̍kāī o̍ cho̍ ni̍, mbo̍ dīmī māā ō cho̍ Mɔ̍di̍kāī ko̍ le̍ o̍ cho̍ nyɛ̄ pālāa̍ tūsī chōo̍ le̍. 
Mbo̍ kɛ̄ɛ̄sīāā māā Chu̍ūnɔ̄ o̍ Chu̍ūnɔ̄ cho̍ lɛ̄ŋnde̍ŋ ni᷄ŋ, mbo̍ wā o̍ māsāle̍ Sɛ̍sɛ̄ɛ̄ le̍ŋ 
bɛ̄ŋgu̍, māā nda̍ kpo̍u̍ ā nɔ̄ mā sɔ̄la̍ pīɔ̍mndo̍. 

7O̍ ko̍ŋ, ma̍ wūū kōo̍ŋ, le̍ mā sīna̍ pāa̍le̍ŋ, a̍ pāŋgi̍i̍ kpe̍e̍kpe̍i̍ nda̍ dīū wa᷅ŋnda̍ ha̍ā 
o̍ lēpīlɛ̍ ni᷄ŋ kpo̍u̍ ve̍. O̍ ko̍ŋ, ma̍ chɛ̄la᷅ŋ māā pāŋgi̍i̍ tɔ̍ a̍ ī mūu̍ŋnde̍, pāŋgi̍i̍ A̍dā ve̍, 
mālɔ̄ tɔ̍ a̍ lē yāa̍, māā lēchōo̍ nda̍ nɔ̄ ni̍ mā dīu̍ wāŋnda̍ ha̍ā. Wɔ̄sī Māsāa̍ Sɛ̍sɛ̄ɛ̄ o̍ 
chi̍ŋa̍ wɔ̄sīla̍ŋ tɔ̍ a̍ lā tīɔ̍ɔ̍ŋ o̍ lēmāsā wo̍, pāŋgi̍i̍ tāse̍i̍ o̍ wɔ̄sī kōŋ ni᷄ŋ, pāŋgi̍i̍ Ni̍sāŋ 
nde̍, o̍ pāŋgi̍i̍ ke̍ŋ ni᷄ŋ nda̍ wūu̍ kōo̍ŋ mu᷅ŋ ni̍. 

8Mi̍ Ha̍māŋ lo᷅ o̍ ko̍ŋ mbo̍ kɔ̍ di̍mūl Māsāa̍ Sa̍a̍si̍ī āā, “Wānāā pu᷅m chō o̍ lɛ̄ŋnde̍ŋ 
nde᷅ŋ ni᷄ŋ ā tīūwāā o̍ būŋgāŋ yɛ̍ yɛ̍ŋ ŋ̄ chō chōo̍ wo̍ŋ ni᷄ŋ kpo̍u̍, wāŋnda̍ ha̍ā nda̍ 
pɛ̄ɛ̄kūlā ndāla̍ŋ lā chō bɔ̄ɔ̍ yɛ̍, lā vēla᷅ŋ bɛ̍ɛ̍ a̍ pɛ̄ɛ̄kūlā wānāā chēle̍ŋ te̍. Sāwā o̍ 
sāwā māsāa̍ ō dɔ̄u̍, nda̍ chɛ᷅l mā chūa̍ sāwā ko̍ŋ te̍. Mɛ̄ɛ̍ mī ŋ̄ nūūvi̍a̍a̍ lānɛ̄ī mī ŋ̄ 
sōli̍ nda̍ wānāā nāa̍ tɛ̄ɛ̄ŋ, ō ve᷅ le̍tu̍u̍ mā ma̍l nda̍ mā wa̍ wānāā nāa̍ tɛ̄ɛ̄ŋ te̍. 

9Le̍la̍ŋ tē ō bɛ̄ndā pɛ̍, dɔ̍u̍ sa̍wāa̍ māā wāŋnda̍ ha̍ā kpo̍u̍ ā dīu̍ nda̍. I̍ cho̍ nyɛ̄ sɔ̄lāa̍ 
yɔ̄ŋgū ka̍ni̍ŋ hu̍mbo᷄ŋ wāa̍la̍ŋ o̍ wāa̍la̍ŋ ni᷄ŋ mī ŋ̄ wa̍ ŋ̄ kɛ̄sīāā nāa̍ nda̍ kɛ̄sī nyɛ᷅ 
sɔ̄lāā lēlɛ̄ŋ ndo̍ wa̍, le̍ bɔ̄nɔ̄la̍ lēlɛ̄ŋ nda̍ŋ.” 

10Mɛ̄ɛ̍ Māsāa̍ Sa̍a̍si̍ī o̍ tu̍e̍ī nyɛ̄ Ha̍māŋ, ya̍a̍mɔ̍ɔ̍ Chu̍ūwa̍ ō kɛ̄ɛ̄si̍a̍a̍ le̍ tōsāa̍ wo̍, 
mbo̍ chɛ̄la᷅ŋ a̍ nyɛ̄ o̍ di̍mi̍ wo̍. Ndu̍yɛ̍ Ha̍māŋ ko̍ŋ, fi̍nyā ndɔ̍ wa̍ Hāmɛ̄da̍tā ni̍, fūlāa̍ 
o̍ yu̍ŋgu̍ A̍ka̍kī wo̍ chōo̍. Mi̍ māsāa̍ lō o̍ ko̍ŋ mbo̍ sōli᷄ŋ ke̍lɛ̄i̍ ndūɛ̍i̍ o̍ īsū, i̍ wa̍ 
ta̍mbūe̍i̍ lēlɛ̄ŋndo̍ ve̍, mbo̍ kē Ha̍māŋ. 

11Mi̍ ō dīmūl Ha̍māŋ āā, “I̍ ma̍l nu̍m wānāā kāŋ o̍ bā, nyɛ̄ o̍ nyɛ̄ sɔ̄lāā nda̍ nɔ̄, nu᷄m 
nɔ̍ ni̍, to̍sa̍ a̍ nda̍ nyɛ̄ o̍ nyɛ̄ ŋ̄ yēēma̍ pɛ̍.” 

12O̍ pāŋgi̍i̍ tāse̍i̍ ni᷄ŋ o̍ wɔ̄sī kōŋ ni᷄ŋ mālɔ̄ tɔ̍ a̍ lē yāa̍, mi̍ Ha̍māŋ ve̍e̍lū wānāā 
pōōnyīāā lēlɛ̄ŋnda̍ kpo̍u̍. Mbo̍ dīmūl nda̍ le̍ mā pōōnyi̍a̍a̍ yāu̍la̍ŋ mā yɔ᷄ŋ nda̍ŋ o̍ 
wāŋ bɛ̄ndūāā lēlɛ̄ŋnda̍ lo̍ kpo̍u̍, nda̍ yɔ̍nūŋ ni̍ māā wānāa̍ wa̍ wāŋnda̍ chīla̍ŋ o̍ 
fo̍ndāŋndā yɛ̍ yɛ̍la̍ŋ nda̍, a̍ māsāa̍ ŋ̄būŋgāa̍, a̍ wāŋ bɛ̄ndūāā so̍vɛ̄i̍ya̍. Mbo̍ dīmūl 
nda̍ nyɛ̄ o̍ nyɛ̄ nda̍ nɔ̄ mā dīmu̍l wāŋ bɛ̄ndūāā lēlɛ̄ŋnda̍ ha̍ā o̍ yāu̍la̍ŋ ni᷄ŋ. Ndu̍yɛ̍, 
mɛ̄ɛ̍ nda̍ wa̍ yāu̍la̍ŋ nda᷅ŋ pōōnyi̍a̍a̍, ma̍ pōōnyīāā la̍ŋ o̍ sɔ̄ɔ̍ŋ ma̍ŋgālāŋ yɛ̍ yɛ̍ŋ 
wāŋnda̍ ā dīmī wo̍ŋ ni᷄ŋ. Būŋgɛ̄ī nda̍ wā ko̍ po̍o̍nyīāllo̍, ā pōōnyīāā o̍ sūɛ̍i̍ 
ma̍ŋgālɛ̄ī nda̍ dīmī ve̍ ni᷄ŋ, ndu̍yɛ̍ a̍ mɛ̄ɛ̍ nda̍ pōōnyīāā sūɛ̍i̍ ke̍ŋ yɛ̍. Ndu̍yɛ̍, ma̍ 
pōōnyīāā yāu̍la̍ŋ nda᷅ŋ ā dīōla̍ Māsā Bɛ̍ndōo̍ Sɛ̍sɛ̄ɛ̄ la̍ŋ, ma̍ hāndū ta̍mbūe̍i̍ ndɔ̍ 
īkēlāa̍ lēchōo̍. 

13Mɛ̄ɛ̍ nda̍ chīi̍ yāu̍la̍ŋ ndāŋ pōōnyi̍a̍a̍, ma̍ kē ki̍i̍la̍a̍ ndāa̍ le̍ mā sɛ̄ŋi̍ŋ a̍ la̍ŋ o̍ 
būŋgāŋ yɛ̍ yɔ̍ŋ ni᷄ŋ o̍ wāŋ bɛ̄ndūāā lēlɛ̄ŋnda̍ lo̍. Ma̍ dīmūl nda̍ o̍ yāu̍la̍ŋ ni᷄ŋ māā o̍ 
pāŋgi̍i̍ tɔ̍ a̍ mūu̍ŋnde̍ ni᷄ŋ, pāŋgi̍i̍ A̍dā ve̍, mālɔ̄ tɔ̍ a̍ lē yāa̍, māā Chu̍ūnɔ̄ o̍ Chu̍ūnɔ̄ 
cho̍ o̍ lɛ̄ŋnde̍ŋ ni᷄ŋ, chūāāmbɔ̄ ni̍, bɛ̄ndū ni̍, wānā la̍nɔ̍ ni̍, a̍ chɛ̄lɛ̄kpi̍a̍a̍ le̍ndīa̍a̍ 
kpo̍u̍, māā ā nɔ̄ mā dīu̍ nda̍ pāa̍le̍ le̍ŋ mā bāsu̍ nda̍ tɛ̍ɛ̍, ō pīlɛ̍ bɛ̍ɛ̍ ā mɛ̍ī le̍. Ndu̍yɛ̍ 
māā tē ā dīu̍ nda̍ pɛ̍ kpo̍u̍, nyɛ̄ o̍ nyɛ̄ Chu̍ūwāā kāŋ ā nɔ̄, ā chūa̍ nyɛ᷅m mu᷅ŋ kpo̍u̍. 

14Ndu̍yɛ̍ yāu̍la̍ŋ nda᷅ŋ, o̍ ībūŋgā o̍ ībūŋgā ni᷄ŋ, nda̍ a̍a̍ nɔ̍ mī nda̍ a̍a̍ ti̍mbi̍ la̍ŋ 
wāŋnda̍ kpo̍u̍ o̍ hɔ̄l, mī nda̍ a̍a̍ chɔ̍m nda̍ nyɛ̄ cho̍ lēni᷄ŋ ndo̍, le̍ mā wa̍ ā bɛ̄ɛ̄ndīa̍ŋ 
le̍ pāa̍le̍ŋ nde᷅ŋ. 

15Mi̍ māsā bɛ̍ndōo̍ dīmūl ki̍i̍la̍a̍ nda̍ ke̍ yāu̍la̍ŋ nda᷅ŋ nda̍, ma̍ sɛ̄ŋi̍ŋ a̍ la̍ŋ chɔ̍ chɔ̍ o̍ 
būŋgāŋ yɛ̍ yɔ̍ŋ ni᷄ŋ. O̍ ko̍ŋ kɔ̍ɔ̍lī, ma̍ yōndā a̍ sūɛ̍i̍ he̍ī o̍kɔ̄ɔ̄ Su̍sā chi̍e̍e̍ kpo̍u̍, o̍ wa̍ 
chi̍e̍e̍ le̍bo᷅llo̍ wo̍. O̍ ko̍ŋ, chi̍o̍o̍ kpo̍u̍ mbo̍ hīīlu᷄ŋ. A̍ te̍le̍ŋ ko̍ŋ, Māsāa̍ Sa̍a̍si̍ī ni̍, 
Ha̍māŋ ni̍, ā wa̍ īchāli̍ ko̍lɔ̄ɔ̄ ndā. 

Ɛ̄si̍tā 4 

Mɔd̍ik̍āī nyu̍na̍ Ɛ̄sit̍ā le̍ mālāa̍ 
1Mɛ̄ɛ̍ Mɔ̍di̍kāī chi̍i̍ tūēīyɔ̄ɔ̄ a̍ nyɛ̍ yɔ̍nu̍ŋndo̍, mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍ a̍ kɔ̄l tāmbɛ̍i̍ 
bɛ̍ndōo̍, mbo̍ chūā nyɛ̄lā lābɛ̍kīla̍ŋ mbo̍ wōōnu᷄ŋ, o̍ ko̍ŋ kɔ̍ɔ̍lī, mbo̍ kūāndū pūlta̍ŋ 
mbo̍ dūāūnu᷄ŋ o̍ lēbōl. Mbo̍ mālnu᷄ŋ a̍ ye̍e̍la̍ŋ chōo̍ cho̍o̍ kpe̍le̍ŋ mbo̍ hēl chi̍e̍e̍, ō 
wa̍ kɔ̄la̍ŋ a̍ cha᷄ŋ īmɔ̍nɛ̍ bɛ̍ndōo̍ kpe̍e̍kpe̍i̍. 

2Mɛ̄ɛ̍ o̍ fu̍u̍lu̍u̍ o̍ dīō sāāsāa̍ le̍ lūɛ̄īyɔ̄ɔ̍ o̍ fo̍ndā lēmāsāa̍, mbo̍ sīm o̍ dīō, kāni̍ 
fo̍ndōle̍, nda̍ a̍a̍ chɛ᷅l mī wānā o̍ wānā ndu̍ o̍o̍ lu̍ɛ̍ī o̍ fo̍ndā lēmāsāa̍ a̍ nyɛ̄lā 
lābɛ̍kīla̍ŋ lēkɔ̄ɔ̍ le̍. 

3Mɛ̄ɛ̍ yāu̍la̍ŋ nda᷅ŋ lā fūūlu̍u̍ o̍ būŋgāŋ yɛ̍ yɔ̍ŋ ni᷄ŋ, ndūyɛ̍, ma̍ dōōnu᷄ŋ wa᷅ŋnda̍ 
ko̍na̍ a̍ sāwa̍ māsā bɛ̍ndōo̍ ō dɔ̄ū wo̍ o̍kɔ̄ɔ̄, Chu̍ūwāa̍ wa̍ o̍ būŋga᷄ŋ mu᷅ŋ ni᷄ŋ nda̍ 
kpo̍u̍, mi̍ kɔ̄lta̍ŋ lā tāmbū nda̍ ma̍ chāŋ. O̍ ko̍ŋ kɔ̍ɔ̍lī, nda̍ kpo̍u̍ ma̍ bīī su᷅mndo̍, mi̍ 
wānā o̍ wānā ko̍ŋūl chōo̍ cho̍o̍ kpe̍le̍ŋ a̍ kɔ̄l tāmbɛ̍i̍ bɛ̍ndōo̍. Mi̍ ā bɔ̄ɔ̍ bɔ̍ɔ̍ wo̍u̍nu᷄ŋ 
nyɛ᷅lā lābɛ̍kīla̍ŋ, ma̍ kɔ̍ cha᷅l lɛ̄ŋ o̍ pūlta̍ŋ ni᷄ŋ le̍ kɔ̄ltā ndāla̍ ta̍mbɛ̍i̍la̍ŋ chɔ̄mndo̍. 

4O̍ ko̍ŋ kɔ̍ɔ̍lī, mi̍ Ɛ̄si̍tā bu̍ɛ̍i̍yāā ndūāā la̍a̍ndūāā, a̍ ā pīāāndūa̍a̍ ā kɔ̍ di̍mūl ndu̍ a̍ 
nyɛ̄ Mɔ̍di̍kāī o̍ to̍sa̍ wo̍ o̍kɔ̄ɔ̄. Mɛ̄ɛ̍ Ɛ̄si̍tā tu̍e̍ī sūɛ̍i̍ he̍ī, mbō tāmbū kɔ̄l ta̍u̍ ta̍u̍. Mbo̍ 
lō o̍ ko̍ŋ, mbo̍ yɔ̄ŋ nyɛ̄la̍ŋ le̍ mī Mɔ̍di̍kāī wo̍u̍nu̍ŋ, mbō so̍li̍ nyɛ̄lā lābɛ̍kīla̍ wa̍ ndu̍ 
lēkɔ̄ɔ̍ la̍ŋ, kɛ̍ mi̍ Mɔ̍di̍kāī kɛ̍ɛ̄. 

5O̍ ko̍ŋ, mi̍ Ɛ̄si̍tā ve̍e̍lū Ha̍ta̍kī, bu̍ɛ̍i̍yāā ndūa̍a̍ ō pīlɛ̍, wānāā nda̍ a̍a̍ to̍sā wa̍llo̍ o̍ 
chīɛ̄ī lēmāsāa̍ ni᷄ŋ nda̍ ō pīlɔ̍ɔ̍, bu̍ɛ̍ī Māsā Bɛ̍ndōo̍ Sa̍a̍si̍ī o̍ ke̍ ndu̍ le̍ mbō wa̍ wa̍llo̍ 
le̍ ndu̍ wo̍. Mi̍ Ɛ̄si̍tā vi̍ām ndu̍ le̍ mbō kɔ̍ nyu̍nā Mɔ̍di̍kāī le̍ nyɛ̄ kpe̍e̍kpe̍i̍ yɔ̍nu̍ŋ 
ndo̍. 

6Mi̍ Ha̍ta̍kī ku̍ā nāa̍ Mɔ̍di̍kāī chu̍a̍, o̍ la̍u̍ wa̍ o̍ dīō sāāsāa̍ sōndōo̍ le̍ lūɛ̄īyɔ̄ɔ̍ o̍ fo̍ndā 
lēmāsāa̍ wo̍. 

7Mi̍ Mɔ̍di̍kāī lo᷅ o̍ ko̍ŋ mbo̍ chɔ̄m ndu̍ nyɛ̄ o̍ nyɛ̍ nda̍ kɛ̄ɛ̄si̍a̍a̍ le̍ tōsāa̍ a̍ Chu̍ūwa̍. O̍ 
ko̍ŋ kɔ̍ɔ̍lī, mbo̍ chɔ̄m ndu̍ nyɛ̄ sɔ̄lāā Ha̍māŋ o̍ chu̍a̍ būŋgɛ̄i̍ le̍ yɔ̄ŋgōo̍ le̍ chu̍ūwa̍ 
dīūwo̍ wo̍. 

8O̍ ko̍ŋ kɔ̍ɔ̍lī, yāu̍la̍ nda̍ pōōnyi̍a̍a̍ ma̍ dūāū sāwāa̍ māā Chu̍ūwa̍ kpo̍u̍ ā nɔ̄ mā sɔ̄la̍ 
pīɔ̍mndo̍, ndu̍yɛ̍ ma̍ yōndā a̍ ndi̍ o̍kɔ̄ɔ̄ Su̍sā chi̍e̍e̍ kpo̍u̍ la̍ŋ, mbo̍ kē Ha̍ta̍kī ō pīlɛ̍. 
Mbo̍ dīmūl ndu̍ māā ō kɔ̍ mbō kɔ̍ chɔ᷅m Ɛ̄si̍tā yāu̍ ko̍ŋ, ndu̍yɛ̍, mbō chɔ᷄m ndu̍ ndi̍ 
lēni᷄ŋ nyɛ᷅ kɛ̄ndɛ̄ kɛ̍ndɛ̄, o̍ ko̍ŋ, mī Ɛ̄si̍tā ku̍ɛ̄ nāa̍ māsā bɛ̍ndōo̍ chūa̍, mbō kɔ̍ nyɔ̍ɔ̍lū 
ndu̍ le̍ mbō tūīīnu̍ŋ wa̍nāa̍ ndu̍ Ɛ̄si̍tā wa̍ īnyīɛ̍ɛ̍. 

9O̍ ko̍ŋ, mi̍ Ha̍ta̍kī mi̍i̍ŋgū mbo̍ kɔ̍ di̍mūl Ɛ̄si̍tā nyɛ̄ Mɔ̍di̍kāī di̍mu̍l ndu̍ wo̍. 

10Mi̍ Ɛ̄si̍tā di̍mūl Ha̍ta̍kī āā, “Kɔ̍ mā kɔ̍ di̍mūl Mɔ̍di̍kāī māā Ɛ̄si̍tā di̍mi̍ āā, 

11‘Le̍ mī wānā o̍ wānā lu̍ɛ̍ī nāa̍ māsāa̍ ō chō wa̍, ō wa̍ wa̍nā pɔ̍nɔ̍, ō wa̍ wa̍nā la̍nɔ̍, 
mɛ̄ɛ̍ mī māsāa̍ vēēlu̍ nu̍m. Kɛ̍ tē ō vēēlu̍ nu̍m te̍ mā kūɛ̄ lo̍ŋ, pīɔ̍mndo̍ ŋ̄ sɔ̄lā ni̍, 
mɛ̄ɛ̍ dɔ̍ɔ̍ mī māsāa̍ chē nu̍m nyīnā mbō yūlu̍l nu̍m tīnda̍ ndɔ̍ lēmāsāa̍, o̍ cho̍ ō 
tōōsīāā a̍ ko̍o̍līi̍ye̍ wo̍, le̍ mā lūɛ̄ī. Ko̍ŋ to̍sā ni̍ mā wa̍ yōōmū. Wāŋ bɛ̄ndūa̍a̍ cho̍ 
ndu̍ wa̍llo̍ o̍ bā bɛ̄ŋgu̍ wa̍ kpo̍u̍, a̍ wānāā ndūa̍a̍ cho̍ būŋgāŋ yɛ̍ yɔ̍ŋ chīla̍ŋ nda̍, ā 
sīnā a̍ he̍ī o̍kɔ̄ɔ̄. Ndu̍yɛ̍, ō chō ni᷅ŋ pāŋge̍i̍ īpīlɛ̍ māsāa̍ vēēlu̍ wɔ̍ ya̍ o̍ ndu̍ lo̍ chi̍ɛ̍ī 
ni̍ŋ te̍.’ ” 

12O̍ ko̍ŋ, ma̍ kɔ̍ di̍mūl Mɔ̍di̍kāī nyɛ̄ Ɛ̄si̍tā di̍mi̍ wo̍. 

13Mɛ̄ɛ̍ Mɔ̍di̍kāī tu̍e̍ī nyɛ̄ Ɛ̄si̍tā so̍ō wo̍, mbo̍ yɔ̄ŋ Ɛ̄si̍tā dīōmnde̍ŋ, mbo̍ dīmūl ndu̍ 
āā, “Yi̍ya᷄ŋ nu̍a̍ā māā le̍ mɛ̄ɛ̍ ŋ̄ chō o̍ chīɛ̄ī lēmāsāa̍ ni᷄ŋ yɛ̍, māā tē ā wa̍ Chu̍ūwa̍ 
nyɛ̄ pālāa̍ tūsīo̍o̍ chōo̍ pɛ̍, māā dɛ̍nɛ̍ pa̍lāā kōŋ ō chō nu̍m bīōndɔ̄ɔ̄ le̍. 

14Tē a̍ to̍sa̍ i̍sɔ̍ɔ̍ o̍ sūɛ̍i̍ he̍ī ni᷄ŋ te̍, mā me̍e̍nu̍ŋ, ā yɔ̍ŋ bɛ̍ɛ̍ āā nāa̍ che᷅le̍ŋ nu̍a̍ā 
Chu̍ūwa̍ ā sɔ̄lā ma̍lāa̍ mī yōōmūlā ndāla̍ŋ lā chīndā. Kɛ̍ ndu̍yɛ̍, nu̍m ni̍, a̍ wānā o̍ 
wāna̍ fu̍la̍ o̍ yu̍ŋgu̍ fi̍nyā nūmndo̍ chōo̍, lā chō chūū pa̍ku̍. Kɛ̄lɛ̄ŋgāā, mbō wa̍ dɔ̍ɔ̍ 
māā le̍ he̍ī ŋ̄ sīmnu᷄ŋ la̍nɔ̍ɔ̍ māsā bɛ̍ndōo̍ a̍ te̍le̍ŋndo̍ ho̍ō ni̍.” 

15Mɛ̄ɛ̍ Ɛ̄si̍tā tu̍e̍ī nyɛ̄ Mɔ̍di̍kāī o̍ di̍mu̍l ndu̍ wo̍, mbo̍ mīŋgūl ndu̍ dīōmnde̍ŋ āā, 

16“Mɛ̄ɛ̍ kɔ̍ mā kɔ̍ chu̍u̍ŋgīāā Chu̍ūwa̍ a̍ cho̍ Su̍sā chi̍e̍e̍ wa̍ kpo̍u̍ na̍a̍ pi᷅lɛ̍, mī lā bīī 
su᷅mndo̍ le̍ ya̍ le̍ pālɛ̍i̍ ī yāa̍, a̍ nyūmnda̍ŋ mā yāa̍, wānā o̍ wānā di᷅ nyɛ᷅ dīāā le̍, a̍ 
ko᷅l te̍. Ya̍ bɛ̍ɛ̍ a̍ bu̍ɛ̍i̍yāā nīāā la̍a̍ndūa̍a̍, ŋ̄ chō su᷅mndo̍ ho̍ō bīyɔ̄ɔ̄. Mi̍ chē bɛ̍ɛ̍ mi̍ ī 
wā sāwāa̍ māā wānā o̍ wānā ku̍ē māsāa̍ lāchī le̍ mɛ̄ɛ̍ mbō vēēlu̍ nu᷄m, kɛ̍ I̍ 
bɛ̍ɛ̍ndi̍a̍ŋ mī ku̍ɛ̄. Tē ō wa̍ sūɛ̍i̍ yōōmū nī lo̍ lēni᷄ŋ pɛ̍, ō lo̍.” 

17O̍ ko̍ŋ, mī Mɔ̍di̍kāī ku̍ā mbo̍ kɔ̍ to̍sā nyɛ̄ o̍ nyɛ̄ Ɛ̄si̍tā di̍mu̍l ndu̍. 

Ɛ̄si̍tā 5 

Ɛ̄sit̍ā ku̍ɛ ̄māsāa̍ lāchī 
1O̍ pāa̍le̍ ya̍a̍ ndɔ̄le̍ŋ chōo̍, mi̍ Ɛ̄si̍tā wo̍u̍nu᷄ŋ dōma̍ ndɔ̍ lēmāsāa̍, mbo̍ kūā o̍ chīɛ̄ī 
lēmāsāa̍ mbo̍ kɔ̍ si᷅m o̍ la̍u̍ ba̍lu̍ fo̍ndā lēmāsāa̍ wo̍. Mbo̍ mūlī hɔ̄lla̍ kūmbū māsāa̍ 
ō wa̍ īchāli̍ wo̍. Ndu̍yɛ̍ Māsāa̍ ō wa̍ īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍, mbo̍ mūlī 
hɔ̄lla̍ kūmbū dīo̍o̍. 

2Mɛ̄ɛ̍ māsāa̍ chē Ɛ̄si̍tā īsīsi̍ o̍ bɛ̍ɛ̄, mbo̍ nāŋ kɔ̄l ta̍u̍ ta̍u̍. O̍ ko̍ŋ, mbo̍ yūlūl Ɛ̄si̍tā 
tīnda̍ ndɔ̍ lēmāsā īko̍o̍līi̍ wa̍ ndu̍ o̍ bā wo̍. Mi̍ Ɛ̄si̍tā lu̍ɛ̍ī, mbo̍ kɔ̍ pi̍la᷄ŋ ti̍nda̍a̍ bōlle̍ŋ. 

3Mi̍ māsāa̍ nyūnā ndu̍ āā, “Vɛ᷅ hūnɔ̄ɔ̍ ho̍ō Ɛ̄si̍tā? Ō yɛ̄ɛ̍nɛ̍ ŋ̄ yēēma̍ yɛ̄? Nyɛ̄ o̍ nyɛ̄ ŋ̄ 
yēēma̍ pɛ̍ I̍ nɔ̍lā mī ke̍ nu̍m. Ā yɔ᷄ŋ bɛ̍ɛ̍ āā māsāle̍ nīle̍ŋ pīɔ̄ūwo̍ tɛ̄ɛ̄ŋ, kūmbūe̍i̍ pīlɛ̍i̍ 
ki̍nɛ̍i̍ ŋ̄ yēēma̍ ni̍, I̍ nɔ̍lā mī ke̍ nu̍m.” 

4Mi̍ Ɛ̄si̍tā di̍mūl ndu̍ āā, “Māsāa̍, I̍ bɛ̍ɛ̍ndi̍a̍a̍ nyɛ̄ dīāā lēbɛ̄ɛ̄ bɛ̄ndōo̍ o̍ chīɛ̄ī nūu̍ le̍ 
nūm. Le̍la̍ŋ tē ī bɛ̄ndā pɛ̍, I̍ ye̍e̍ma̍ nūm ni̍, Ha̍māŋ ni̍, mī lā kūɛ̄ hāū o̍ chīɛ̄ī nūu̍, 
mī lā kɔ̍ di̍ō nyɛ̄ dīāā kōŋ.” 

5O̍ ko̍ŋ, mi̍ māsāa̍ dīmī āā, “Lā kɔ̍ ve̍e̍lūl la̍ Ha̍māŋ mbō hīŋ chɔ̍ chɔ̍. Na̍a̍ ndu̍ ŋ̄ nɔ̄ 
mī ŋ̄ kūɛ̄ o̍ chīɛ̍i̍ Ɛ̄si̍tā wo̍ mī ŋ̄ kɔ̍ di̍ō nyɛ̄ dīāā o̍ bɛ̍ɛ̍ndi̍a̍a̍ le̍ na̍a̍ wo̍.” O̍ ko̍ŋ, Māsāa̍ 
Sɛ̍sɛ̄ɛ̄ ni̍, Ha̍māŋ ni̍, ma̍ kūā le̍ nyɛ̄ dīāā Ɛ̄si̍tā o̍ bɛ̍ɛ̍ndi̍a̍a̍ le̍ nda̍ wo̍ dīo̍o̍. 

6Mɛ̄ɛ̍ nda̍ wo̍ mūɛ̄īya̍ŋ kōlɔ̄ɔ̍, mi̍ māsāa̍ dīmūl Ɛ̄si̍tā āā, “Chɔ̍m ya̍ ni̍ko̍ nyɛ᷅ ŋ̄ 
yēēma̍ wo̍. Nyɛ̄ o̍ nyɛ̄ ŋ̄ yēēma̍ pɛ̍ mī to̍sa̍l nu̍m, I̍ nɔ̍lā mī to̍sa̍. Ā yɔ᷄ŋ bɛ̍ɛ̍ āā māsāle̍ 
nīle̍ŋ pīɔ̄ūwo̍ tɛ̄ɛ̄ŋ, kūmbūe̍i̍ ī pīlɛ̍i̍ ki̍nɛ̍i̍, I̍ nɔ̍lā mī ke̍ nu̍m.” 

7Mi̍ Ɛ̄si̍tā lo᷅ o̍ ko̍ŋ mbo̍ dīmūl ndu̍ āā, 

8“Fāllo̍, yāndi̍i̍, tē a̍ hi̍ni̍ kɔ̄l a̍ ya̍ pɛ̍ nyɛ᷅ kɛ̄ndɛ̄ kɛ̍ndɛ̄, ndu̍yɛ̍ māā ā tōsāl la̍ ni̍ŋ nyɛ᷅ 
ya̍ I̍ cho̍ nu̍m dīmūl lo̍, mɛ̄ɛ̍ nūm ni̍, Ha̍māŋ ni̍, I̍ ye̍e̍ma̍ mī lā mīīŋgu̍ vɛ̄lɛ̄ sīɔ̄dīi̍ 
na̍nu᷄ŋ mī lā hu᷄ŋ di̍ō nyɛ̄ dīāā ya̍ I̍ cho̍ bɛ̄ɛ̄ndīāā le̍ nya̍ wo̍. Tē lā hīŋ sīɔ̄dīi̍ pɛ̍, I̍ 
hu̍ŋ di̍mūl nu̍m ni̍ko̍ nyɛ᷅ ya̍ I̍ ye̍e̍ma̍ nu̍m mā to̍sa̍l la̍ wo̍.” 

Ha̍māŋ kɛɛ̍s̍ia̍̍a̍ le̍ Mɔd̍ik̍āī dīyɔɔ̄ ̍
9Mɛ̄ɛ̍ nda̍ chīi̍ nyɛ̄ dīa̍a̍ dīo̍, mi̍ Ha̍māŋ o̍ ma᷅l mbo̍ wā mīīŋgōo̍ o̍ chīɛ̄ī ndɔ̄ɔ̍, ō wa̍ 
kɔ̄la̍ŋ a̍ kɔ̄l kɛ̄ndɔ̄ɔ̍ kpe̍e̍kpe̍i̍. Kɛ̍ mɛ̄ɛ̍ Ha̍māŋ che᷅ Mɔ̍di̍kāī īchāli̍ o̍ dīō sāāsāa̍ le̍ 
lūɛ̄īyɔ̄ɔ̍ o̍ fo̍ndā lēmāsāa̍, ō chi᷄ mī Mɔ̍di̍kāī chɛ̍ŋ i̍si̍si̍ le̍ ndu̍ lēbɛ̄ɛ̄ kē le̍, ndu̍yɛ̍, ō 
chi᷄ ndu̍ vɛ̄lɛ̄ mbō nɔ̄ hɔ̄lāā īsīōōŋ le̍ ndu̍ le̍, mi̍ Ha̍māŋ ta̍mbū kɔ̄l ta̍u̍ ta̍u̍. 

10Kɛ̍ mbo̍ bīī kɔ̄l ndɔ̄ɔ̍, ō sūu̍ nyɛ᷅ o̍ nyɛ̄ le̍, mbo̍ kūānu᷄ŋ o̍ chīɛ̄ī ndɔ̍ɔ̍. Mɛ̄ɛ̍ o̍ fu̍u̍lu̍u̍, 
mbo̍ vēēlū chāāŋāā ndūa̍a̍, a̍ Sɛ̍lu̍ɛ̍sī la̍a̍ ndɔ̄. 

11Mbo̍ kāndū nda̍ chɔ̄mndo̍ a̍ mɛ̄ɛ̍ kpɛ̍ o̍ su̍l lɛ̍, ndu̍yɛ̍ ā mɛ̄ɛ̍ kpɛ̍ o̍ ve̍lū pūa̍a̍ yɛ̍. 
Mbo̍ chɔ̄m nda̍ a̍ mɛ̄ɛ̍ māsā bɛ̍ndōo̍ kpo̍u̍ o̍ nɔ̍ bɛ̄ɛ̄le̍ ndɔ̄le̍ŋ yɛ̍, o̍ ko̍ŋ kɔ̍ɔ̍lī, mbo̍ 
chɔ̄m nda̍ vɛ̄lɛ̄ a̍ mɛ̄ɛ̍ māsāa̍ hīvi̍ ndu̍ lāchī o̍ wa̍llo̍ ni᷄ŋ, mbo̍ kɛ̄sī ndu̍ wānāa̍ nda̍ 
cho̍ wa̍llo̍ wa̍ kpo̍u̍ bo᷅lle̍ŋ yɛ̍. 

12Mbo̍ hīāū lāchī a̍ chɔ̄mndo̍ āā, “Ō fūla̍ o̍ ko̍ŋ kɔ̍ɔ̍lī, Wɛ̄ɛ̄ŋndo̍ Ɛ̄si̍tā o̍ cho̍ la̍nɔ̍ɔ̍ 
māsā bɛ̍ndōo̍ wo̍, nyɛ̄ dīāā lēbɛ̄ɛ̄ bɛ̄ndū o̍ bɛ̍ɛ̍ndi̍a̍a̍ le̍ māsāa̍ wo̍, na̍a̍ māsāa̍ ŋ̍ kɔ̍ 
di̍ō nyɛ̄ dīāā kōŋ ni̍. Na̍a̍ ŋ̍ cho̍ māsāa̍ wa̍llo̍ o̍ bā bɛ̄ŋgu̍ wa̍ ki̍nɛ̍i̍, mɛ̄ɛ̍ ya̍ pīlɛ̍ kpe̍ 
mbo̍ vēēlū le̍ nyɛ̄ dīa̍a̍ ho̍ō. Ndu̍yɛ̍ sīɔ̄dīi̍ bɛ̍ɛ̍, ō dīmi̍ māā ya̍ I̍ cho̍ ō vēēlāā o̍ chīɛ̄ī 
ndɔ̄ɔ̍ na̍a̍ māsāa̍ lātūlū. 

13Kɛ̍ ndu̍yɛ̍, a̍ mu̍ŋ kpo̍u̍, ha̍a̍a̍ tē I̍ cho̍ Mɔ̍di̍kāī Chu̍ūnɔ̄ɔ̍ ho̍ō chɔ̄ɔ̍ īchāli̍ o̍ dīō 
kpākīo̍o̍ le̍ lūɛ̄īyɔ̄ɔ̍ o̍ fo̍ndā lēmāsāa̍, kɔ̄l hīnīāā o̍ kɔ̄l hīnīāā I̍ nɔ̍ le̍.” 

14O̍ ko̍ŋ, mi̍ la̍a̍ ndɔ̄ nda̍ chāāŋāā ndūa̍a̍ ā dīmūl ndu̍ āā, “Nyɛ̄ ŋ̄ tōsā wo̍ cho̍ ho̍ō 
ni̍, ta̍ŋgu̍l bāndi̍i̍ nda̍ dīī wa̍nāā wɔ̄ɔ̍ŋnda̍ lēchōo̍ ve̍, mī ī wa̍ hēlɔ̄ɔ̍ le̍ nɛ̄īyo̍ be̍le̍-
ŋɔ̍mmɛ̍ū a̍ lē ŋūɛ̍ɛ̍nu̍. O̍ ko̍ŋ, tē pāa̍le̍ŋ lē sɛ̄ sīɔ̄dīi̍ pɛ̍, a̍ di̍mu̍l māsāa̍ ā lāndu̍ 
Mɔ̍di̍kāī o̍ bāndi̍i̍ kēŋ chōo̍. O̍ ko̍ŋ, ā nɔ̍la̍ ni᷅ŋ mā kūɛ̄ nāa̍ nda̍ vēēlu̍ nya̍ wa̍ a̍ kɔ̄l 
kɛ̄ndɛ̄.” Mɛ̄ɛ̍ Ha̍māŋ o̍ tu̍e̍ī kɛ̄ɛ̄si̍a̍a̍ ho̍ō, mbo̍ chā māā kɛ̄ɛ̄sīāā kɛ̄ndɔ̄ɔ̍ pīla̍ nda̍ 
kɛ̄ɛ̄si̍a̍a̍ ni̍. O̍ ko̍ŋ, mbo̍ tāŋgūl bāndi̍i̍ vi̍lɛ̄ī bɛ̄ndūe̍i̍ le̍ Mɔ̍di̍kāī lāndɔ̄ɔ̍. 

Ɛ̄si̍tā 6 

A̍ mɛɛ̄ ̍Mɔd̍ik̍āī sɔl̍a̍ bɛɛ̄l̄e̍ŋ Māsā Bɛn̍dōo̍ o̍ bā yɛ ̍o̍kɔɔ̄ ̄
1Mɛ̄ɛ̍ Māsāa̍ Sa̍a̍si̍ī o̍ chi̍i̍ nyɛ̄ dīāā ho̍ō di̍o̍, mbo̍ mīīŋgū o̍ chīɛ̄ī ndɔ̄ɔ̍. Īchɔ̄l kōŋ pi̍i̍ 
ō nɔ̄la̍ mbō lɔ᷅l te̍. O̍ ko̍ŋ, mbo̍ vīām wānā le̍ mā kɔ̍ hu᷅ŋ a̍ yāu̍la̍ lēlɛ̄ŋnda̍ŋ, lā sɔ̄ɔ̍ŋ 
lēlɛ̄ŋndo̍ŋ ŋ̄ chō ŋ̄ pōōnyīāā lēni᷄ŋ nda̍ŋ. 

2Ndu̍yɛ̍, ma̍ hūŋ a̍ yāu̍la̍ŋ nda᷅ŋ ma̍ hu᷄ŋ ka̍ndū tōfāa̍ lēchōo̍. Ma̍ sāālu᷄ŋ māā ō wa̍ 
a̍ te̍le̍ŋ pu̍m, mi̍ wānāa̍ to̍sā wa̍llo̍ o̍ chīɛ̄ī lēmāsāa̍ ni᷄ŋ nda̍ ā ŋīɔ̍ɔ̍ŋ, Bīkīta̍nā, nda̍ 
Tɛ̍lu̍ɛ̍sī, ā nda̍ a̍a̍ ma̍ndā di̍ō kpākīo̍o̍ le̍ lūɛ̄īyɔ̄ɔ̍ o̍ fo̍ndā lēmāsāa̍ wa̍ ā kɛ̄ɛ̄sīāā lē 
māsāa̍ dīyɔ̄ɔ̍. Kɛ̍ mi̍ Mɔ̍di̍kāī chi̍i̍kūū sūɛ̍i̍ he̍ī mbo̍ hu᷄ŋ di̍mūl māsāa̍. 

3Mi̍ māsāa̍ lō o̍ ko̍ŋ mbo̍ nyūnā pūa̍a̍ ndūa̍a̍ āā, “Ō yɛ̄ɛ̍nɛ̍ na̍a̍ ŋ̄ ke᷄ yɛ̄ Mɔ̍di̍kāī a̍ 
te̍le̍ŋ ko̍ŋ o̍ sūɛ̍i̍ ke̍ŋ ni᷄ŋ le̍ ndu̍ bɛ̄ɛ̄le̍ŋ kīo̍o̍?” Mi̍ pūa̍a̍ ndūa̍a̍ dīmūl ndu̍ āā, “Ŋ̄ ke᷄ 
ndu̍ nyɛ̄ o̍ nyɛ̄ o̍ sūɛ̍i̍ ke̍ŋ ni᷄ŋ tē.” 

4Mi̍ māsāa̍ nyūnā nda̍ āā, “Ō nɛ̄ɛ̍nɛ̍ cho̍ yɛ̄ o̍ la̍ū ni᷄ŋ ndo̍ŋ?” 

A̍ te̍le̍ŋ ko̍ŋ Ha̍māŋ lu̍ɛ̍ī ki̍nɛ̍i̍, o̍ la̍u̍ wa̍ ko̍ŋ o̍ dīō wo̍ ni᷄ŋ. Ndu̍ o̍o̍ ku̍ɛ̄ le̍ māsāa̍ 
dīmūllo̍ le̍ Mɔ̍di̍kāī lāndɔ̄ɔ̍ o̍ bāndi̍i̍ ndu̍ o̍o̍ chi̍i̍ ni᷅ŋ tāŋgūl le̍ chōo̍. 

5Mi̍ pūa̍a̍ bu̍ɛ̍īya̍ dīmūl māsāa̍ āā, “Ha̍māŋ cho̍ īsīsi̍ o̍ la̍u̍ cho̍ o̍ dīō wo̍ ni᷄ŋ.” Mi̍ 
māsāa̍ dīmūl nda̍ āā, “Lā vēēlu̍l lɔ̍ ya̍ ndu̍.” 

6O̍ ko̍ŋ, ma̍ vēēlū Ha̍māŋ, mbo̍ lūɛ̄ī. Mɛ̄ɛ̍ o̍ lu̍ɛ̍ī, mi̍ māsāa̍ lo̍ ō ko̍ŋ mbo̍ dīmūl ndu̍ 
āā, “I̍ ye̍e̍ma̍ mī ke̍ wāŋndo̍ bɛ̄ɛ̄le̍ŋ, kɛ̍ ō yɛ̄ɛ̍nɛ̍ kpe̍e̍kpe̍i̍ ya̍ I̍ to̍sa̍l lɛ̍ wa̍nā ko̍ŋ?” 
Mɛ̄ɛ̍ Ha̍māŋ o̍ tu̍e̍ī sūɛ̍i̍ he̍ī, mbo̍ dīmī o̍ kɔ̄l ni᷄ŋ āā, “Ō nɛ̄ɛ̍nɛ̍ che᷅le̍ŋ māsāa̍ yēēma̍ 
yɛ̄ bɛ̄ɛ̄le̍ŋ kē o̍ ya̍ kɔ̍ɔ̍lī?” 

7Mi̍ Ha̍māŋ di̍mūl māsāa̍ āā, “Fāllo̍, tē a̍ ye̍e̍ma̍ le̍ wānā kōŋ bɛ̄ɛ̄le̍ŋ kīo̍o̍ pɛ̍, nyɛ̄ ŋ̄ 
tōsā wo̍ cho̍ ho̍ō ni̍, 

8di̍mu̍l bu̍ɛ̍i̍yāā nūmnda̍ ma̍ kɔ̍ hu᷅ŋ a̍ dōmā nu̍m lēmāsā ŋ̄ wōōnūŋ ndo̍, o̍ ko̍ŋ 
kɔ̍ɔ̍lī, mā di̍mu̍l nda̍ mā kɔ̍ hu᷅ŋ a̍ so᷅, ŋ̄ kūā cho̍o̍ wo̍, mā wōu̍ so᷅ kōŋ mɔ̍si̍l nu̍m 
lēmāsāa̍ mā hīŋ a̍ ndu̍. 

9Tē ā hīŋ pɛ̍ a̍ dōmāa̍ ho̍ō, a̍ So᷅ kōŋ, a̍ di̍mu̍l wānāā nūm a̍a̍ bɛ̄ndūa̍a̍ ō pīlɛ̍ ō wōu̍ 
wānā ko̍ŋ dōmā ko̍ŋ, o̍ ko̍ŋ kɔ̍ɔ̍lī, ō hēēlu̍ ndu̍ o̍ so̍o̍ chōo̍. Tē ō hēēlu̍ ndu̍ pɛ̍, ō 
bālu̍ a̍ ndu̍ o̍ bɛ̍ɛ̄lā bɛ̄ndūla̍ŋ o̍ chi̍o̍o̍ ho̍ō ni᷄ŋ kpo̍u̍, mbō kūā a̍ yōndāa̍ āā, ‘Wāna̍ 
māsāa̍ yēēma̍ le̍ bɛ̄ɛ̄le̍ŋ kīo̍o̍ wo̍, nyɛ̄ o̍ to̍sāl ndu̍ wo̍ cho̍ ho̍ō ni̍.’ ” 

10O̍ ko̍ŋ, mi̍ māsāa̍ dīmūl Ha̍māŋ āā, “Mɛ̄ɛ̍ kɔ̍ chɔ̍ chɔ̍ mā kɔ̍ hu᷅ŋ a̍ dōma̍ ni̍ 
lēmāsāa̍, o̍ ko̍ŋ kɔ̍ɔ̍lī mā hīŋ vɛ̄lɛ̄ a̍ so̍o̍ mā hu᷄ŋ to̍sā a̍ Mɔ̍di̍kāī Chu̍ūnɔ̄ mɛ̄ɛ̍ ŋ̄ 
kɛ̄ɛ̄si̍a̍a̍ nu̍a̍ā yɛ̍. Nyɛ̄ o̍ nyɛ̄ ŋ̄ kɛ̄ɛ̄si̍a̍a̍, le̍nde̍ ŋ̄ tōsa̍ a̍ ndu̍ ni̍. Ā chō ndu̍ kōmāl 
īchāli̍ o̍ dīō kpākīo̍o̍ le̍ lūɛ̄īyɔ̄ɔ̍ o̍ fo̍ndā ni̍ lēmāsāa̍.” 

11O̍ ko̍ŋ, mi̍ Ha̍māŋ ku̍ā mbo̍ kɔ̍ hu᷅ŋ a̍ dōma̍ lēmāsāa̍ mbo̍ wōū Mɔ̍di̍kāī. Mbo̍ hūŋ 
vɛ̄lɛ̄ a̍ so̍o̍ mbo̍ hēēlū ndu̍ lēchōo̍, mbo̍ bālū a̍ ndu̍ o̍ bɛ̍ɛ̄lā bɛ̄ndūla̍ŋ o̍ chi̍o̍o̍ ni᷄ŋ 
kpo̍u̍, mbō kūā a̍ yōndāa̍ āā, “Wāna̍ māsāa̍ yēēma̍ le̍ bɛ̄ɛ̄le̍ŋ kīo̍o̍ wo̍, nyɛ̄ o̍ to̍sāl 
ndu̍ wo̍ cho̍ ho̍ō ni̍.” 

12O̍ ko̍ŋ, mi̍ Mɔ̍di̍kāī mi̍i̍ŋgū nāa̍ o̍ wa̍ o̍ dīō sāāsāa̍ le̍ lūɛ̄īyɔ̄ɔ̍ o̍ fo̍ndā lēmāsāa̍ wa̍. 
Ndu̍yɛ̍ Ha̍māŋ bɛ̍ɛ̍, mbo̍ kēlēŋā mīīŋgū chɔ̍ chɔ̍ o̍ chīɛ̄ī ndɔ̄ɔ̍, a̍ bōlle̍ŋ lē tūndāā, 
kāni̍ fo̍ndōle̍, a̍ si̍ɔ̍mbu̍la̍ bɛ̍ndūla̍ bi̍ī ndu̍ la̍ŋ. 

13Mɛ̄ɛ̍ o̍ fu̍u̍lu̍u̍, mbo̍ kɔ̍ dōōnu᷄ŋ Sɛ̍lu̍ɛ̍sī la̍a̍ ndɔ̍ ko̍na̍ nda̍ chāāŋāā ndūa̍a̍ a̍ sūɛ̍i̍ 
he̍ī o̍kɔ̄ɔ̄, mbo̍ chɔ̄m nda̍ nyɛ̄ o̍ nyɛ̍ yɔ̍nu̍ŋ. Ndu̍yɛ̍, Ha̍māŋ chāāŋāā ndūa̍a̍ ha̍ā 
wānāā kɔ̄l kālu̍a̍a̍ pīla̍ nda̍ wa̍ ni̍. Nda̍ ni̍, la̍a̍ ndɔ̄ Sɛ̍lu̍ɛ̍sī ni̍, ma̍ dīmūl ndu̍ āā, 
“Kpāāyāa̍ Mɔ̍di̍kāī o̍ ka̍ndu̍ nu̍m pōōndāa̍ o̍ bā nu̍a̍ā ni̍. Ha̍a̍a̍ mi̍ Mɔ̍di̍kāī o̍ wa᷅ 
Chu̍ūnɔ̄ɔ̍, a̍ cho̍ ndu̍ nɔ̄la̍ le̍, tē a̍ fe̍ŋa̍ŋ ndu̍ kɔ̄ɔ̄lī le̍, ā chō dɛ̍nɛ̍ pa̍lāa̍ sɔ̄lā.” 

Ha̍māŋ sɔl̍a̍ pīɔm̍ndo̍ 
14Ha̍māŋ nda̍ chāāŋāā ndūa̍a̍ ha̍ā ā chō sūɛ̍i̍ ke̍ŋ, ki̍nɛ̍i̍, mi̍ bu̍ɛ̍i̍yāā māsāa̍ vēm le̍ 
mā hu᷄ŋ ve̍e̍lū Ha̍māŋ chɔ̍ chɔ̍ wa̍ ā fūlā, lē kɔ̄la̍ŋ le̍ nyɛ̄ dīāā Ɛ̄si̍tā o̍ bɛ̍ɛ̍ndi̍a̍a̍ le̍ 
nda̍ wo̍. 

Ɛ̄si̍tā 7 

1O̍ ko̍ŋ, Māsāa̍ Bɛ̍ndōo̍ Sa̍a̍si̍ī ni̍, Ha̍māŋ ni̍, ma̍ kūā le̍ nyɛ̄ dīāā lēbɛ̄ɛ̄ Ɛ̄si̍tā o̍ 
bɛ̍ɛ̍ndi̍a̍a̍ le̍ nda̍ wo̍. 

2Mɛ̄ɛ̍ nda̍ cha᷄l vɛ̄lɛ̄ kōlɔ̄ɔ̍ pāa̍le̍ di̍i̍ŋ ndɔ̄lē lēŋ, mi̍ māsāa̍ nyūnā Ɛ̄si̍tā āā, “Chɔ̍m ya̍ 
ni̍ko̍ nyɛ᷅ ŋ̄ yēēma̍ wo̍ Māsāa̍ Ɛ̄si̍tā. Nyɛ̄ o̍ nyɛ̄ ŋ̄ yēēma̍ pɛ̍, di̍mu̍l la̍, I̍ nɔ̍lā mī to̍sa̍l 
nu̍m. Ā yɔ᷄ŋ bɛ̍ɛ̍ āā māsāle̍ nīle̍ŋ pīɔ̄ūwo̍ tɛ̄ɛ̄ŋ ŋ̄ yēēma̍ ni̍, I̍ nɔ̍lā mī ke̍ nu̍m.” 

3Mi̍ Ɛ̄si̍tā lo᷅ o̍ ko̍ŋ mbo̍ dīmūl ndu̍ āā, “O̍o̍ Māsā Bɛ̍ndōo̍, tē a̍ hi̍ni̍ kɔ̄l a̍ ya̍ pɛ̍ nyɛ᷅ 
kɛ̄ndɛ̄ kɛ̍ndɛ̄, ndu̍yɛ̍ ma̍ nāŋ kɔ̄l le̍ mā to̍sa̍l la̍ nyɛ̄ ya̍ I̍ ye̍e̍ma̍ wo̍ pɛ̍, mɛ̄ɛ̍ yāndi̍i̍ 
māsāa̍, chi̍i̍ndi̍a̍a̍ yo̍o̍mū nūu̍, a̍ yōōmūlā wānāā nīa̍a̍. 

4Ya̍ ni̍, wānāā nīa̍a̍ ni̍, yōōmūlā nāāla̍ŋ lā chō ni᷅ŋ lā pīsīāā chi̍. Tē ndu̍ o̍o̍ wa̍ pɛ̍ 
māā kɛ̄ɛ̄sīāā ko̍ni̍ nda̍ a̍a̍ kɛ̍ɛ̍si̍a̍a̍ le̍ na̍a̍ pīsi̍ o̍ lēchɛ̄ ni᷄ŋ, wānā pɔ̍nɔ̍ ni̍, wānā la̍nɔ̍ 
ni̍, I̍ ve̍ bɛ̍ɛ̍ nu̍m dīmūl a̍ ndi̍ o̍kɔ̄ɔ̄ le̍, ō cho̍ bɛ̍ɛ̍ sūɛ̍i̍ wānā a̍a̍ yɛ̍i̍ ma̍sā īkɔ̍ɔ̍ le̍ wa̍ 
ke̍ŋ te̍. Kɛ̍, ā bīī ma̍ kɛ̄ɛ̄sīāā le̍ mā dīu̍ na̍a̍ mā bāsu̍ na̍a̍ tɛ̍ɛ̍.” 

5O̍ ko̍ŋ, mi̍ Māsāa̍ Sɛ̍sɛ̄ɛ̄ nyūnā Ɛ̄si̍tā āā, “Ō nɛ̄ɛ̍nɛ̍ kɛ̍ɛ̍si̍a̍a̍ yɛ̄ kɛ̄ɛ̄sīāā kōŋ? Ɔ̍ɔ̄ wāna̍ 
tu̍u̍ tūū kōŋ ndo̍? Ō nɛ̄ɛ̍nɛ̍ nɔ̍lā yɛ̍ mbō tōsā ke̍ŋ?” 

6Mi̍ Ɛ̄si̍tā di̍mūl māsāa̍ āā, “Ha̍māŋ, fi̍nyā kɔ̄l vēsɛ̍i̍ bɛ̍ndōo̍ ho̍ō, ya̍a̍mɔ̍ɔ̍ nāā 
bɛ̄ndōo̍.” O̍ ko̍ŋ, mi̍ Ha̍māŋ o̍ si᷅m ni̍ko̍ ma̍sāa̍ a̍ Ɛ̄si̍tā o̍ hɔ̄l a̍ sīōōŋīī bɛ̄ndūe̍i̍. 

7O̍ ko̍ŋ, mi̍ māsā bɛ̍ndōo̍ māl nyɛ̄ dīāā nda̍ wa̍ dīo̍o̍ wo̍, mbo̍ kūā o̍ kpe̍le̍ wa̍ o̍ 
chīɛ̄ī lēmāsāa̍ wo̍ a̍ hɔ̄lla̍ ndu̍ ā tūū kpɛ̍i̍. O̍ ko̍ŋ, mi̍ Ha̍māŋ si̍nā māā dɛ̍nɛ̍ pa̍lāā 
bɛ̄ndōo̍ ō hīŋ ndu̍ tōlɔ̄ɔ̄ chōo̍. Le̍ he̍ī, mbo̍ lō chīɛ̄ī ni̍ŋ Ɛ̄si̍tā nyɔ̄ɔ̄lōo̍, le̍ mbō 
chīīndi̍a̍a̍ yōōmū ndɔ̄ɔ̍. 

8Mɛ̄ɛ̍ Māsāa̍ Sa̍a̍si̍ī o̍ mi̍i̍ŋgu̍ chīɛ̄ī ni᷄ŋ, ō kōma̍l Ha̍māŋ cho̍ Ɛ̄si̍tā dēlī dēlīo̍o̍ o̍ 
lābɛ̄ŋgu̍ ni᷄ŋ nāa̍ Ɛ̄si̍tā wa̍ īchāli̍ wa̍. O̍ ko̍ŋ, mi̍ Māsāa̍ Sa̍a̍si̍ī di̍mī āā, “Mɛ̄ɛ̍ pōo̍ ho̍ō 
ō yēēma̍ ni̍ko̍ mbō kpūwa̍ la̍a̍ nūu̍ ya̍ o̍ hɔ̄l, o̍ ya̍lo̍ chi̍ɛ̍ī ni᷄ŋ na̍nu᷄ŋ?” Māsā bɛ̍ndōo̍ 
ō chīi̍ bɛ̍ɛ̍ so̍ndō mēī le̍, mi̍ bu̍ɛ̍i̍yāa̍ wa̍ ndu̍ kɔ̄ɔ̄lī wa̍, ā hu᷄ŋ si̍mbū Ha̍māŋ mɔ̍ndɔ̍ 
mɔ̍ndɔ̍, ma̍ yīī ndu̍ nyɔ̄ɔ̍ o̍ hɔ̄l. 

9Mi̍ māsāa̍ bu̍ɛ̍i̍yāā ndūa̍a̍ ō pīlɔ̍ɔ̍, dīōla̍ŋ āā Hāābo̍nā, mbo̍ dīmūl māsāa̍ āā, “Fāllo̍, 
Ha̍māŋ o̍ chi̍i̍ ni᷅ŋ bāndi̍i̍ vi̍lɛ̄ī bɛ̄ndūe̍i̍, i̍ cho̍ hēlɔ̄ɔ̍ le̍ nɛ̄īyo̍ be̍le̍-ŋɔ̍mmɛ̍ū a̍ le̍ 
ŋūɛ̍ɛ̍nu̍ ve̍ tāŋgūl o̍ ndu̍ lo̍ dīō kpe̍e̍kpe̍i̍, le̍ Mɔ̍di̍kāī lāndɔ̄ɔ̍ lo̍ŋ. Ndu̍yɛ̍, Mɔ̍di̍kāī 
ko̍ŋ ndu̍ chi̍i̍ndi̍a̍a̍ yōōmū nūmndo̍ ni̍, ndu̍ to̍sa̍ ni̍ ā dīi̍ nu̍m te̍.” 

10Mi̍ Māsā bɛ̍ndōo̍ lo᷅ o̍ ko̍ŋ mbo̍ dīmī āā, “Lā kɔ̍ la̍ndū ndu̍ o̍ bāndi̍i̍ ndu̍ pīla̍ o̍ 
ta̍ŋgu̍l ke̍ŋ nde̍ chōo̍.” O̍ ko̍ŋ, ma̍ kɔ̍ la̍ndū Ha̍māŋ o̍ bāndi̍i̍ o̍ ta̍ŋgu̍l le̍ Mɔ̍di̍kāī 
lāndɔ̄ɔ̍ lēchōo̍ ve̍ chōo̍. O̍ ko̍ŋ, mi̍ tu̍mbe̍ māsā bɛ̍ndōo̍ ndu̍ o̍o̍ dɔ̍ɔ̍nu᷄ŋ ndo̍ ō pɔ̄lūl. 

Ɛ̄si̍tā 8 

Māsāa̍ Sa̍a̍sii̍̄ o̍ ma̍la̍ Chu̍ūwa̍ 
1Mi̍ Māsāa̍ Sɛ̍sɛ̄ɛ̄ to̍sā ma̍ dīī Ha̍māŋ, ō ndu̍ o̍o̍ tu̍l Chu̍ūwa̍ yɛ̄le̍ŋ tūl bɛ̄ndōo̍ wo̍. 
Ndu̍yɛ̍, nyɛ̄ o̍ nyɛ̄ Ha̍māŋ ndu̍ o̍o̍ nɔ̍, mi̍ Māsāa̍ Sɛ̍sɛ̄ɛ̄ o̍ ke᷅ Ɛ̄si̍tā mu̍ŋ kpo̍u̍ pāa̍le̍ 
le̍ le̍ŋ. O̍ ko̍ŋ kɔ̍ɔ̍lī, mi̍ Ɛ̄si̍tā o̍ chɔ᷅m māsāa̍ māā wānāyɛ̍i̍ ndūɛ̍i̍ Mɔ̍di̍kāī o̍ cho̍ ni̍. 
Ndu̍yɛ̍, chɔ̍ŋ ni᷅ŋ a̍ pāa̍le̍ le̍ŋ, mi̍ Mɔ̍di̍kāī o̍ sɔ̍lā di̍o̍o̍ le̍ fūlāa̍ māsāa̍ o̍ hɔ̄l. 

2Mi̍ Māsāa̍ Sa̍a̍si̍ī o̍ lo᷅ o̍ ko̍ŋ, mbo̍ sōli᷄ŋ ke̍lɛ̄i̍ ta̍mbūe̍i̍ wa̍ ndu̍ o̍ īsū ve̍, ī o̍ pu̍u̍ 
Ha̍māŋ o̍ bā ve̍, mbo̍ kē Mɔ̍di̍kāī. Ndu̍yɛ̍ nyɛ̄ o̍ nyɛ̄ Ha̍māŋ ndu̍ o̍o̍ nɔ̍ mi̍ Ɛ̄si̍tā 
ha̍ndū Mɔ̍di̍kāī mu̍ŋ bōlle̍ŋ kpo̍u̍. 

3O̍ ko̍ŋ kɔ̍ɔ̍lī, mi̍ Ɛ̄si̍tā o̍ su̍a̍ā vɛ̄lɛ̄ nāa̍ māsāa̍ chūā, mbo̍ wa᷅ ndu̍ dēlī dēlīo̍o̍ o̍ 
lābɛ̄ŋgu̍ ni᷄ŋ a̍ cha᷄ŋndo̍, le̍ nyɛ̄ Ha̍māŋ, o̍ fu̍la̍ o̍ pūlāle̍ Āka̍ka̍i̍tīi̍ya̍ chōo̍ wo̍, ō 
kɛ̄ɛ̄si̍a̍a̍ le̍ tōsāa̍ a̍ Chu̍ūwa̍ wo̍. Mbo̍ wā nyɔ̄ɔ̄lōo̍ le̍ mī māsāa̍ ō tɛ̄ɛ̄mbu̍u̍ kɛ̄sīāā 
kōŋ. 

4O̍ ko̍ŋ, mi̍ māsāa̍ yūlūl Ɛ̄si̍tā tīnda̍ ndɔ̍ īko̍o̍līi̍yo̍, mī Ɛ̄si̍tā cha̍ŋ mbō dīmī āā, 

5“Fāllo̍, tē a̍ hi̍ni̍ kɔ̄l a̍ ya̍ pɛ̍ nyɛ᷅ kɛ̄ndɛ̄ kɛ̍ndɛ̄, ndu̍yɛ̍ ma̍ hɛ̄na᷄ŋ a̍ sūɛ̍i̍ nīi̍, mā hīnī 
kɔ̄l ā nɔ̄lā mā to̍sa̍l la̍ nyɛ̄ ya̍ I̍ cho̍ nu̍m dīmūllo̍, mɛ̄ɛ̍ sāwa̍ Ha̍māŋ po̍ Hāmɛ̄da̍tā 
wo̍, o̍ fu̍la̍ o̍ pūlāle̍ A̍ka̍ka̍i̍tīi̍ya̍ chōo̍ wo̍ ō hi̍vi̍ māā Chu̍ūnɔ̄ o̍ Chu̍ūnɔ̄ cho̍ o̍ 
lɛ̄ŋnde̍ŋ ni᷄ŋ māā ā dīu̍ nda̍ kpo̍u̍, ndu̍yɛ̍ mbo̍ pōōnyīāā yāu̍la̍ŋ a̍ ndi̍ o̍kɔ̄ɔ̄ mbo̍ 
yɔ̄ŋ nda̍ŋ kpo̍u̍ wo̍, yāndi̍i̍ tɛ̍ɛ̍mbu̍u̍ sa̍wā ko̍ŋ. 

6Vɛ̄ɛ̍nɛ̍ ya̍ I̍ nɔ̍lā yɛ̍ mī bi̍u̍nu̍ŋ, tē I̍ che᷅ wānāā nīa̍a̍ ō kpūndɔ̍ɔ̍ ni᷄ŋ pɛ̍. I̍ bi̍ī kɔ᷅llo̍ 
mī to̍fa̍ mā wa̍ wānāā nīa̍a̍ dīūwo̍?” 

7Mi̍ Māsā Bɛ̄ndōo̍ Sɛ̍sɛ̄ɛ̄ dīmūl Ɛ̄si̍tā nda̍ Mɔ̍di̍kāī Chu̍ūnɔ̄, āā, “I̍ to̍sa̍ ma̍ lāndū 
Ha̍māŋ, kāni̍ fo̍ndōle̍, le̍ mɛ̄ɛ̍ o̍ tu̍l Chu̍ūwa̍ mbo̍ kɛ̄ɛ̄sīāā le̍ nda̍ dīūwo̍ kpo̍u̍ yɛ̍. 
Ndu̍yɛ̍ nyɛ̄ o̍ nyɛ̄ Ha̍māŋ ndu̍ o̍o̍ nɔ̍ mī ke᷅ nūm Ɛ̄si̍tā kpo̍u̍. 

8Kɛ̍ ndu̍yɛ̍, sāwāa̍ chūū ni᷅ŋ hīōūwɔ̄ɔ̄ o̍ dīōlā nīla̍ŋ ni᷄ŋ a̍ ndi̍ o̍kɔ̄ɔ̄, a̍ ta̍mbūe̍i̍ ni̍ 
lēlɛ̄ŋndo̍ lo̍ŋ kpo̍u̍. Nyɛ̄ o̍ nyɛ̄ tɛ̍ɛ̍mbūū lɛ̍ sāwā ko̍ŋ te̍. Kɛ̍ ndu̍yɛ̍, lā pōōnyi̍a̍l 
Chu̍ūwa̍ kpo̍u̍, nyɛ̄ o̍ nyɛ̄ nya̍ yēēma̍ pɛ̍ le̍ nda̍ dīmūl a̍ ndi̍ o̍kɔ̄ɔ̄, lā dīmu̍l nda̍. 
Ndu̍yɛ̍ tē lā wa̍ nda̍ pōōnyīāllo̍ pɛ̍, lā pōōnyi̍a̍l nda̍ o̍ dīōlā nīla̍ŋ ni᷄ŋ mī lā hāndu̍ 
ta̍mbūe̍i̍ nūu̍ lēbɛ̄ŋgu̍. Ko̍ŋ to̍sā ni̍ mī wānā o̍ wānā si̍na̍ māā ya̍ ma̍sā bɛ̍ndōo̍ nyɛ̄ 
ya̍ I̍ di̍mi̍ wo̍ cho̍ ho̍ō ni̍, māā wānā o̍ wānā fe̍ŋā ndu̍ lēchōo̍ le̍.” 

9O̍ ko̍ŋ, mi̍ Mɔ̍di̍kāī ve̍e̍lū wānāa̍ po̍o̍nyīāā le̍ Māsā bɛ̍ndōo̍ wa̍. Pāŋgi̍i̍ Si̍vāŋ nde̍, 
o̍ pāŋgu̍ŋ Chu̍ūwa̍ tɛ̄ɛ̄ŋ, pāŋgi̍i̍ ya̍a̍ ndɔ̄ ve̍, mālɔ̄ bi̍dīi̍ŋ a̍ lē yāa̍, pāa̍le̍ le̍ŋ Mɔ̍di̍kāī 
o̍ ve̍e̍lū wānāa̍ po̍o̍nyīa̍a̍ ha̍ā ni̍. Mɛ̄ɛ̍ o̍ ve̍e̍lu̍ nda̍ mbo̍ dīmūl nda̍ le̍ mā pōōnyi̍a̍a̍ 
yāu̍la̍ŋ le̍ mā sɛ̄ŋi̍ la̍ŋ o̍ būŋgāŋ yɛ̍ yi̍ɔ̍ɔ̍ŋ ni᷄ŋ kpo̍u̍, mu̍ŋ yɔ̍nūŋ ni̍ māā būŋgāŋ 
kɛ̄mɛ̄ a̍ bi̍di̍i̍ŋ a̍ ŋ̄ ŋɔ᷄mmɛ̍ū (127) Māsāa̍ Sa̍a̍sīī o̍ wa̍ māsāa̍ chōo̍ wo̍ŋ, chɔ̍ŋ I̍ŋndīāā 
mbo̍ kūā a̍ Īto̍o̍pīāā. Mbo̍ chɔ̄m nda̍ nyɛ̄ o̍ nyɛ̄ nda̍ nɔ̄ mā di̍mu̍l wāŋnda̍ ha̍ā o̍ 
yāu̍la̍ŋ ni᷄ŋ. Wānāā o̍ po̍o̍nyi̍a̍l yāu̍la̍ŋ nda̍, nda̍ cho̍ ha̍ā ni̍, Chu̍ūwa̍ ni̍, a̍ māsāa̍ 
wa̍ būŋgāŋ yɛ̍ yi̍ɔ̍ɔ̍ŋ bōlle̍ wa̍, a̍ māsāa̍ pɔ̍mbūa̍a̍ wa̍ nda̍ o̍ bā bɛ̄ŋgu̍ wa̍, a̍ wānāa̍ 
wa̍ pūa̍a̍ chɔ̄ūwa̍ bōlle̍ kpo̍u̍ wa̍. Būŋgɛ̄ī o̍ wa᷅ ko̍ po̍o̍nyīāllo̍, ō pōōnyīāl wa̍nāā yɛ̍ 
yi̍a̍a̍ cho̍ lo̍ŋ nda̍ o̍ sɔ̄ɔ̍ŋ ndāāŋ ma̍ŋgālāŋ yɛ̍ yi̍ɔ̍ɔ̍ŋ ni̍ŋ, a̍ mɛ̄ɛ̍ nda̍ pōōnyīāā yɛ̍. 
Chu̍ūwa̍ bɛ̍ɛ̍ mɛ̄ɛ̍ o̍ wa̍ nda̍ pōōnyīāllo̍, mbo̍ pōōnyīāl nda̍ o̍ sūɛ̍i̍ ndɛ̄i̍ ma̍ŋgālɛ̄i̍ 
ni᷄ŋ, ndu̍yɛ̍ a̍ mɛ̄ɛ̍ nda̍ pōōnyīāā yɛ̍. 

10Ndu̍yɛ̍ mɛ̄ɛ̍ o̍ wa̍ yāu̍la̍ŋ nda᷅ŋ pōōnyīa̍a̍, mbo̍ pōōnyīāā la̍ŋ a̍ dīōlā māsā 
bɛ̍ndōo̍, ō nda̍ pōōnyīāā ko̍, ā hāndū ta̍mbūe̍i̍ māsāa̍ lēbɛ̄ŋgu̍. Mɛ̄ɛ̍ nda̍ chīi̍ yāu̍la̍ŋ 

nda᷅ŋ pōōnyīāā kpo̍u̍, ma̍ kē ki̍i̍la̍a̍ le̍ mā sɛ̄ŋi̍ŋ a̍ la̍ŋ o̍ su̍a̍a̍ nya̍a̍nūŋ nya̍a̍nɔ᷄ŋ 
bɛ̍ndōo̍ wa̍ chōo̍, su̍a̍a̍ wa̍ ā kɛ̄sīāā te̍ŋge̍le̍ŋ le̍ kpe̍ku̍ māsāa̍ wa̍. 

11O̍ he̍ī ni᷄ŋ, mi̍ māsāa̍ bɛ̍ndōo̍ kē Chu̍ūwa̍ di̍o̍o̍ o̍ chi̍e̍e̍ o̍ chi̍e̍e̍, māā ā nɔ̄ di̍ mā 
chūūŋgi̍āŋ mā sɔ̄ŋga̍ le̍ yōōmūlā ndāla̍ŋ chīɔ̄ūwo̍. Mbo̍ kē nda̍ di̍o̍o̍ māā tē ku̍ndā 
o̍ ku̍ndā chɔ̄ū ɔ̄ɔ̄, ībūŋgā o̍ ībūŋgā ī hu᷄ŋ sa̍ā nda̍ a̍ sɔ̍ŋgɔ̄ɔ̍ pɛ̍, ō wa̍ nda̍ pi̍la̍, ō wa̍ 
chu̍a̍u̍wāā ndāa̍, ō wa̍ wa᷅ŋ lāāndūāā ndāa̍, māā ā nɔ̄ di̍ mā sīmu̍l wānāa̍ kāŋ mā 
sɔ̄ŋga̍ a̍ nda̍ le̍ yōōmūlā ndāla̍ŋ chīīndīa̍a̍. Mbo̍ dīmūl nda̍ māā tē ā nɔ̄lā pɛ̍ mā dīu̍ 
wānāā kāŋ mā tɛ̄ɛ̄mbu̍u̍ nda̍, māā ā pūŋga̍ nyɛ̄m ndāa̍ŋ. 

12O̍ ko̍ŋ, mi̍ Māsāa̍ Sa̍a̍si̍ī o̍ ke᷅ Chu̍ūwāa̍ wa̍ o̍ lɛ̄ŋndē Pa̍a̍sīāāle̍ŋ ni᷄ŋ nda̍ kpo̍u̍ 
di̍o̍o̍, māā ā nɔ̄ di̍ mā si᷄m mā sɔ̄ŋga̍ o̍ pāa̍le̍ nda̍ kɛ̄ɛ̄si̍a̍a̍ le̍ nda̍ dīūwo̍ le̍ŋ chōo̍, 
mā chīīndi̍a̍a̍ yōōmūlā ndāla̍ŋ. Ndu̍yɛ̍, pāŋgi̍i̍ A̍dā ve̍, pāŋgi̍i̍ tɔ̍ a̍ ī mūu̍ŋnde̍ o̍ 
pāŋgu̍ŋ māChu̍ūwo̍ tɛ̄ɛ̄ŋ mālā tɔ̍ a̍ lē yāa̍, lēcho̍o̍ kpe̍e̍kpe̍i̍ nda̍ a̍a̍ mɛ̍i̍ le̍ Chu̍ūwa̍ 
dīūwo̍ kpo̍u̍ o̍ lɛ̄ŋndē Pa̍a̍sīāāle̍ŋ ni᷄ŋ ni̍. 

13Ndu̍yɛ̍ mi̍ māsāa̍ dīmī māā o̍ ībūŋgā o̍ ībūŋgā ni᷄ŋ, ā nɔ̄ mā chɔ᷄m wāŋnda̍ nyɛ̍ 
cho̍ o̍ yāu̍la̍ŋ nda᷅ŋ ni᷄ŋ ndo̍, ndu̍yɛ̍, ma̍ yōnda̍ ndi̍ māā sāwa̍ māsāa̍ dɔ̄ūwo̍ cho̍ 
ko̍ŋ ni̍ le̍ mī wānā o̍ wānā tu̍e̍ī. O̍ ko̍ŋ, Chu̍ūwa̍ bɛ̍ɛ̍ mā wa̍ ā bɛ̄ɛ̄ndīa̍ŋ le̍ pāa̍le̍ŋ 
nde᷅ŋ, le̍ yōōmūlā ndāla̍ŋ chīīndīa̍a̍. 

14Mi̍ māsāa̍ dīmūl ki̍i̍la̍a̍ ndūa̍a̍, ma̍ chūā su̍a̍ā ndūa̍a̍ nya̍a̍nūŋ nya̍a̍nɔ᷄ŋ bɛ̍ndōo̍ 
wa̍, a̍ wa̍ le̍ kpe̍ku̍ māsāa̍ su̍e̍e̍ wa̍, ma̍ sɛ̄ŋi᷄ŋ a̍ yāu̍la̍ŋ nda᷅ŋ, a̍ kīlta̍ bɛ̄ndūla̍ŋ. 
Ndu̍yɛ̍, ma̍ yōndā vɛ̄lɛ̄ Su̍sā chi̍e̍e̍ kpo̍u̍ a̍ sūɛ̍i̍ he̍ī o̍kɔ̄ɔ̄, o̍ wa̍ chi̍e̍e̍ le̍bo᷅llo̍ wo̍. 

15O̍ ko̍ŋ, mi̍ Mɔ̍di̍kāī fūlā. Ō wa̍ ō dōvīa̍ŋ o̍ nyɛ̄lā lēmāsāla̍ŋ ni᷄ŋ, dōma̍ lēmāsāa̍ ō 
wa̍ ndu̍ lēkɔ̄ɔ̍ a̍ būŋgāŋ hūmbo᷄ŋ, a̍ ŋ̄ bɔ̄ɔ̄la̍ŋ, a̍ dōmā si̍a̍ŋā ba̍ā kālā bɛ̄ndōo̍ lēchōo̍. 
Ndu̍yɛ̍, mɔ̍si̍l īko̍o̍līi̍yo̍ ō wa̍ ndu̍ o̍ lēbōl. Mɛ̄ɛ̍ wāŋnda̍ Su̍sā chi̍e̍e̍ a̍ che᷅ ndu̍, ma̍ 
dūāūnu᷄ŋ nya̍a̍le̍, mi̍ bɔ̄ɔ̄lūū bɛ̄ndōo̍ tīū chi̍o̍o̍ kpo̍u̍, wāŋnda̍ wa̍ hēēlōo̍ a̍ tūūsōo̍ 
o̍ bɛ̍ɛ̄la̍ŋ Su̍sā chi̍e̍e̍ kpo̍u̍ a̍ kɔ̄l kɛ̄ndɛ̄ bɛ̄ndōo̍. 

16Chu̍ūwa̍ kpo̍u̍ ma̍ dūāūnu᷄ŋ nya̍a̍le̍, ma̍ tōsā kɔ̄l kɛ̄ndɛ̄ bɛ̄ndōo̍, kāni̍ fo̍ndōle̍, ma̍ 
yīya᷄ŋ māā ā sɔ̄la̍ kpāāyāa̍ ya̍a̍mɔ̍ɔ̍wa̍a̍ ndāa̍ chōo̍. 

17Ndu̍yɛ̍, bā o̍ bā yāu̍la̍ŋ nda᷅ŋ lā fūūlu̍u̍ o̍ chi̍e̍e̍ŋ bɛ̍ndo̍ŋ ni᷄ŋ o̍ būŋgāŋ yɛ̍ yi̍ɔ̍ɔ̍ŋ 
ni᷄ŋ, ma̍ yōndā a̍ sāwa̍ māsāa̍ dɔ̄ū ho̍ō wo̍ o̍kɔ̄ɔ̄, Chu̍ūwa̍ a̍ wa̍ o̍ būŋgāŋ mu᷅ŋ ni᷄ŋ 
nda̍ kpo̍u̍, ma̍ dūāūnu᷄ŋ nya̍a̍le̍ ma̍ nāŋ kɔ̄l ta̍u̍ ta̍u̍. O̍ chi̍e̍e̍ o̍ chi̍e̍e̍ bɛ̍ndū ma̍ tōsā 
bɔ̄ŋa᷅ŋ dīāā nyɛ̄ dīāā bɛ̄ndōo̍, ndu̍yɛ̍, ma̍ kɛ̄sī pāa̍le̍ sūɛ̍i̍ he̍ī ī yɔ̄nu̍ŋ nde̍ŋ lēbɛ̄ɛ̄. 
Ndu̍yɛ̍ mɛ̄ɛ̍ wāŋnda̍ Pa̍a̍sīāā a̍ tu̍e̍ī sāwa̍ dɔ̍ɔ̍nu᷄ŋ ho̍ō a̍ Chu̍ūwa̍ o̍kɔ̄ɔ̄ wo̍, ā bɔ̄ɔ̍ 
bɔ̍ɔ̍ mi̍ sīōōŋīī bɛ̄ndūe̍i̍ bīī nda̍ le̍ Chu̍ūwa̍, ma̍ sīīŋgūū nda̍ pi̍la̍ Chu̍ūwa̍. 

Ɛ̄si̍tā 9 

Chu̍ūwa̍ dīu̍ ya̍a̍mɔɔ̍w̍a̍a̍ ndāa̍ 
1O̍ ko̍ŋ kɔ̍ɔ̍lī, mi̍ pāa̍le̍ nda̍ kɛ̄ɛ̄si̍a̍a̍ le̍ Chu̍ūwa̍ kpo̍u̍ o̍ lɛ̄ŋndē Pa̍a̍sīāāle̍ŋ ni̍ŋ 
di̍ūwo̍ le̍ŋ lē fūūlūū. Pāŋgi̍i̍ tɔ̍ a̍ ī ŋīi̍ŋnde̍ o̍ pāŋgu̍ŋ māChu̍ūwo̍ŋ tɛ̄ɛ̄ŋ, pāŋgi̍i̍ A̍dā 
ve̍, mālɔ̄ tɔ̍ a̍ lē yāa̍ o̍ pāŋgi̍i̍ ke̍ŋ ni᷄ŋ, pāa̍le̍ le̍ŋ kpe̍e̍kpe̍i̍ nda̍ a̍a̍ kɛ̍ɛ̍si̍a̍a̍ le̍ Chu̍ūwa̍ 

dīūwo̍ ni̍. Pāa̍le̍ŋ nde᷅ŋ ya̍a̍mɔ̍ɔ̍wa̍a̍ Chu̍ūwa̍ nda̍ a̍a̍ kɛ̍ɛ̍si̍a̍a̍ ni̍, le̍ mā dīu̍ Chu̍ūwa̍ 
kpo̍u̍. Kɛ̍ mi̍ nyɛ̄ nda̍ kɛ̄ɛ̄si̍a̍a̍ wo̍ ō tāmbū, mi̍ Chu̍ūwa̍ hu᷄ŋ yo᷅m nda̍. 

2Mɛ̄ɛ̍ pāa̍le̍ŋ nde᷅ŋ lē fūūlu̍u̍, Chu̍ūwāa̍ wa̍ o̍ lɛ̄ŋndē Pa̍a̍sīāā le̍ŋ ni᷄ŋ o̍ būŋgāŋ yɛ̍ 
yi̍ɔ̍ɔ̍ŋ ni᷄ŋ nda̍ kpo̍u̍, ma̍ chūūŋgi̍āŋ o̍ chi̍e̍e̍ŋ ndāāŋ bɛ̍ndo᷄ŋ ni᷄ŋ, le̍ sɔ̍ŋgɔ̄ɔ̍ a̍ 
ya̍a̍mɔ̍ɔ̍wa̍a̍ ndāa̍, ā nda̍ a̍a̍ ye̍e̍ma̍ le̍ nda̍ dīūwo̍ wa̍. Mɛ̄ɛ̍ ya̍a̍mɔ̍ɔ̍wa̍a̍ Chu̍ūwa̍ a̍ 
chē mɛ̄ɛ̍ Chu̍ūwa̍ ā chūūŋgi̍āŋ yɛ̍, mi̍ sīōōŋīī bɛ̄ndūe̍i̍ bīī nda̍ lē Chu̍ūwa̍, ā nɔ̄la̍ 
mā sīmu̍l nda̍ le̍. 

3Ndu̍yɛ̍, wānāa̍ wa̍ būŋgāŋ yɛ̍ yi̍ɔ̍ɔ̍ŋ bōlle̍ wa̍, a̍ māsāa̍ wa̍ o̍ fo̍ndāŋndā yɛ̍ yɛ̍la̍ŋ 
nda̍, a̍ wānāa̍ wa̍ pūa̍a̍ Chɔ̄ūwa̍ bōlle̍ wa̍, nda̍ kpo̍u̍ ā wa̍ Chu̍ūwa̍ kɔ̄ɔ̄lī o̍ sūɛ̍i̍ he̍ī 
ni᷄ŋ, kāni̍ fo̍ndōle̍, sīōōŋnde̍ wa̍ nda̍ ta̍u̍ ta̍u̍ a̍ Mɔ̍di̍kāī. 

4Wānā o̍ wāna̍ wa̍ o̍ lɛ̄ŋndē le̍ŋ ni᷄ŋ, ma̍ sīnā māā wānā bɛ̍ndōo̍ pīla̍ Mɔ̍di̍kāī o̍ wa̍ 
o̍ chīɛ̄ī lēmāsāa̍ ni᷄ŋ ni̍, ndu̍yɛ̍ māā kpāāya̍ ndɔ̄ɔ̍ ō wa̍ hīōūwɔ̄ɔ̍ lāchī ta̍u̍ ta̍u̍. 

5Le̍ he̍ī, Chu̍ūwa̍ nda̍ a̍a̍ nɔ̍ kpāāyāa̍ mī nda̍ a̍a̍ to̍sa̍ nyɛ̄ o̍ nyɛ̄ nda̍ hɛ̄na̍ŋ a̍ 
ya̍a̍mɔ̍ɔ̍wa̍a̍ ndāa̍. Mi̍ Chu̍ūwa̍ chīŋa̍la᷅ŋ ya̍a̍mɔ̍ɔ̍wa̍a̍ ndāa̍ a̍ mɔ̄ɔ̄ŋ fāŋndo̍ŋ, ma̍ dīū 
nda̍ dīūwo̍ pīla̍. 

6Su̍sā o̍ wa̍ chi̍e̍e̍ le̍bo᷅llo̍ wo̍, wānāā Chu̍ūwa̍ ā dīu̍ pāa̍le̍ le̍ŋ lo̍ŋ nda̍, ā wa̍ kɛ̄mɔ̄ɔ̍ 
lē ŋūɛ̍ɛ̍nu̍ (500). 

7-10Ndūyɛ̍ wānāā Chu̍ūwa̍ ā dīu̍ ha̍ā Su̍sā chi̍e̍e̍ wa̍, Ha̍māŋ po᷄ Hāmɛ̄da̍tā wo̍, ō 
ndu̍ o̍o̍ tu̍l Chu̍ūwa̍ yɛ̄le̍ŋ tūl bɛ̄ndōo̍ wo̍, pūa̍a̍ ndūāā ŋ̍wa᷅ŋ tɔ̍ wa̍ ā wa̍ nda̍ tɛ̄ɛ̄ŋ. 
Pūa̍a̍ ndūāā kāŋ ha̍ā ni̍. Pāāsīāŋda̍tā, a̍ Dāli̍fɔ̄ŋ, a̍ Āsīpa̍tā, a̍ Pōlu̍a̍tā, a̍ A̍da̍līā, a̍ 
Ālūīda̍tā, a̍ Pāmāsi̍tā, a̍ A̍lu̍i̍sāī, a̍ A̍lu̍i̍dāī a̍ Vāīsa̍tā. Kɛ̍ wānāā Chu̍ūwa̍ dīu̍ ha̍ā wa̍ 
ki̍nɛ̍i̍, Chu̍ūwa̍ chūe̍ nyɛ᷅ o̍ nyɛ̄ ndā le̍. 

11Pāa̍le̍ nda̍ dīu̍ wāŋnda̍ dīū ko̍ŋ Su̍sā chi̍e̍e̍ le̍ŋ, mi̍ ko̍na̍a̍ fūūlūū o̍ māsāa̍ bɛ̍ndōo̍ 
lo̍, mɛ̄ɛ̍ kpɛ̍ nda̍ dīu̍ wāŋnda̍ yɛ̍. 

12O̍ ko̍ŋ, mbo̍ di̍mūl Ɛ̄si̍tā, āā, “Su̍sā chi̍e̍e̍ na̍nu᷄ŋ su̍e̍e̍, Chu̍ūwa̍ dīī wāŋnda̍ kɛ̄mɔ̄ɔ̍ 
lē ŋūɛ̍ɛ̍nu̍, lātūlu̍ a̍ pūa̍a̍ tɔ̍ wa̍ Ha̍māŋ nda̍. Nāa̍ nda̍ tōsa̍ wɔ̄ nu̍a̍ā chi̍e̍e̍ na̍nu᷄ŋ 
su̍e̍e̍, ɔ̍ɔ̄ ni᷅ŋ o̍ būŋgāŋ yɛ̍ yi̍ɔ̍ɔ̍ŋ ni᷄ŋ?” Mi̍ Māsāa̍ Sɛ̍sɛ̄ɛ̄ o̍ nyu̍nā Ɛ̄si̍tā āā, “Ō yɛ̄ɛ̍nɛ̍ ŋ̄ 
yēēma̍ yɛ̍ vɛ̄lɛ̄ mī to̍sa̍l nu̍m? Di̍mu̍l la̍, I̍ nɔ̍lā mī to̍sa̍l nu̍m. Nyɛ̄ o̍ nyɛ̄ ŋ̄ yēēma̍ pɛ̍ 
mī to̍sa̍l nu̍m, I̍ nɔ̍lā mī to̍sāl nu̍m.” 

13Mi̍ Ɛ̄si̍tā di̍mūl ndu̍ āā, “yāndi̍i̍ fāllo̍, tē ō bɛ̄ndā pɛ̍, mɛ̄ɛ̄ ke̍ vɛ̍lɛ̄ Chu̍ūwa̍ a̍ cho̍ 
Su̍sā na̍nu᷄ŋ nda̍ kpāāyāa̍, mā tōsa̍ vɛ̄lɛ̄ sīɔ̄dīi̍ mɛ̄ɛ̍ nda̍ tōsa̍ nu̍a̍ā hāū yɛ̍. O̍ ko̍ŋ 
kɔ̍ɔ̍lī, mā chɛ̍l ma̍ kɔ̍ chu̍ā pūa̍a̍ tɔ̍ wa̍ Ha̍māŋ nda̍ ā vīlɛ̍i̍ya̍, ma̍ kɔ̍ la̍ndū nda̍ o̍ 
bāndu̍ŋ nda̍ lāndū wa᷅ŋnda̍ wo̍ŋ.” 

14O̍ ko̍ŋ, mi̍ Māsā bɛ̍ndōo̍ to̍sā mɛ̄ɛ̍ Ɛ̄si̍tā o̍ di̍mu̍l ndu̍ yɛ̍. Mbo̍ hīvī sāwāa̍ ma̍ kɔ̍ 
chu̍ā pūa̍a̍ Ha̍māŋ nda̍ ā vīlɛ̍i̍ya̍, ma̍ kɔ̍ la̍ndū nda̍ o̍ bāndu̍ŋ nda̍ lāndū wa᷅ŋnda̍ 
wo̍ŋ. 

15O̍ ko̍ŋ kɔ̍ɔ̍lī, mi̍ Chu̍ūwāa̍ wa̍ Su̍sā chi̍e̍e̍ wa̍ ā chūūŋgi̍āŋ vɛ̍lɛ̄ dīi̍mā ndɔ̄ɔ̍, o̍ mālɔ̄ 
tɔ̍ a̍ lē hīɔ̍ɔ̍lu̍a̍ŋ o̍ pāŋgi̍i̍ A̍dā ve̍ ni̍ŋ. Ndu̍yɛ̍, ma̍ dīī vɛ̄lɛ̄ wāŋnda̍ Su̍sā chi̍e̍e̍ kɛ̄mɔ̄ɔ̍ 
lē yāa̍ pa̍a̍le̍ le̍ŋ. Kɛ̍ nda̍ bɛ̍ɛ̍, ā chūe̍ nyɛ᷅ o̍ nyɛ̄ ndā le̍. 

16-17O̍ pāa̍le̍ tɔ̍ a̍ lē yāa̍le̍ le̍ŋ chōo̍, o̍ pāŋgi̍i̍ A̍dā ve̍ ni̍ŋ, Chu̍ūwāa̍ wa̍ o̍ būŋgāŋ yɛ̍ 
yi̍ɔ̍ɔ̍ŋ ni᷄ŋ nda̍ kpo̍u̍ ma̍ chūūŋgi̍āŋ le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍, le̍ mā chīɔ̍u̍ 
yōōmūlā ndāla̍ŋ. Ndu̍yɛ̍ ma̍ dīū ya̍a̍mɔ̍ɔ̍wa̍a̍ ndāa̍ wāa̍la̍ŋ be̍le̍-ŋɔ̍mmɛ̍ū a̍ lā 
ŋūɛ̍ɛ̍nu̍ (75,000), wānāa̍ tu̍l nda̍ yɛ̄le̍ŋ nda̍. Kɛ̍ nda̍ bɛ̍ɛ̍ ā chūe̍ nyɛ᷅ o̍ nyɛ̄ ndā le̍. 
Dīi̍mā ndɔ̄ɔ̍, o̍ mālɔ̄ tɔ̍ a̍ lē hīɔ̍ɔ̍lu̍a̍ŋ mā pɛ̄ŋgī, ā dīi̍ wa̍nā o̍ wānā pāa̍le̍ le̍ŋ te̍. Ma̍ 
sīīŋgūū pāa̍le̍ le̍ŋ pāa̍le̍ kɔ̄l kɛ̄ndɛ̄, a̍ pāa̍le̍ bɔ̄ŋa᷅ŋ dīāā nyɛ̄ dīāā bɛ̄ndōo̍. 

18Kɛ̍ Chu̍ūwa̍ a̍ wa̍ Su̍sā chi̍e̍e̍ wa̍ nda̍, o̍ mālɔ̄ tɔ̍ a̍ lē ŋūɛ̍ɛ̍nu̍a̍ŋ chōo̍, o̍ pāŋgi̍i̍ ke̍ŋ 
ni᷄ŋ nda̍ pɛ̄ŋgi̍ a̍ ya̍a̍mɔ̍ɔ̍wa̍a̍ ndāa̍ dīūwo̍ ni̍. Mɛ̄ɛ̍ nda̍ dīu̍ ya̍a̍mɔ̍ɔ̍wa̍a̍ ndāa̍ o̍ mālɔ̄ 
tɔ̍ a̍ lē yāa̍wa̍ŋ chōo̍, ma̍ dīū nda̍ vɛ̄lɛ̄ o̍ mālɔ̄ tɔ̍ a̍ lē hīɔ̍ɔ̍lu̍a̍ŋ chōo̍. O̍ ko̍ŋ, ma̍ 
sīīŋgūū pāa̍le̍ le̍ŋ pāa̍le̍ kɔ̄l kɛ̄ndɛ̄, a̍ pāa̍le̍ bɔ̄ŋa᷅ŋ dīāā nyɛ̄ dīāā bɛ̄ndōo̍. 

19Kɛ̍ Chu̍ūwa̍ a̍ wa̍ o̍ chi̍e̍e̍ŋ pɔ̍mbɔ᷄ŋ ŋ̍ nɔ̍ la̍sa̍a̍sā le̍ wo̍ŋ nda̍ ki̍nɛ̍i̍, o̍ mālɔ̄ tɔ̍ a̍ lē 
hīɔ̍ɔ̍lu̍a̍ŋ chōo̍, o̍ pāŋgi̍i̍ A̍dā ve̍ ni᷄ŋ nda̍ tōsā kɔ᷅ kɛ̄ndɛ̄ bɛ̄ndōo̍ ni̍. Pāa̍le̍ le̍ŋ nda̍ 
sīīŋgu̍u̍ pāa̍le̍ bɛ̍ndūle̍ŋ, a̍ pāa̍le̍ bɔ̄ŋa᷅ŋ dīāā nyɛ̄ dīāā bɛ̄ndōo̍ ni̍, o̍ ko̍ŋ kɔ̍ɔ̍lī, mā 
kēna᷅ŋ nyɛ̍ dīa̍a̍ vēllāa̍ vēllē. 

A̍ bɔŋ̄a᷅ŋ dīāā nyɛ ̄dīāā nda̍ vēēlū āā Pu̍lūīm ndo̍ o̍kɔɔ̄ ̄
20O̍ ko̍ŋ kɔ̍ɔ̍lī, nyɛ̍ yɔ̍nu̍ŋ ho̍ō wo̍, mi̍ Mɔ̍di̍kāī po̍o̍nyīāā ndu̍ o̍ yāu̍ chōo̍. Ndu̍yɛ̍, 
mbo̍ yɔ̄ŋ yāu̍la̍ŋ nda᷅ŋ o̍ Chu̍ūwa̍ lo̍ kpo̍u̍ o̍ būŋgāŋ yɛ̍ yɛ̍ŋ Māsā Bɛ̍ndōo̍ Sa̍a̍si̍ī o̍ 
wa̍ chōo̍ wo̍ŋ ni᷄ŋ, būŋga᷄ŋ wa̍ māchɛ̄lū wo̍ŋ ni̍, a̍ ŋ̍ wa̍ la̍nda̍ŋ ndo̍ŋ. 

21Mbo̍ dīmūl nda̍ o̍ yāu̍la̍ŋ ni᷄ŋ māā wɔ̄sī o̍ wɔ̍sī, māā o̍ pāŋgi̍i̍ A̍dā ve̍ ni᷄ŋ, mālɔ̄ tɔ̍ 
a̍ lē hīɔ̍ɔ̍lu̍a̍ŋ a̍ mālɔ̄ tɔ̍ a̍ le̍ ŋūɛ̍ɛ̍nu̍a̍ŋ, māā ā nɔ̄ mā kɛ̄si̍ pālɛ̍i̍ ŋi̍i̍ŋnde̍ he̍ī lēbɛ̄ɛ̄, 

22Kāni̍ fo̍ndōle̍, māā pālɛ̍i̍ he̍ī Chu̍ūwa̍ sɔ̄la̍ bāŋa᷄ŋndo̍ ya̍a̍mɔ̍ɔ̍wa̍a̍ ndāa̍ o̍ bā ni̍. 
Māā o̍ pāŋgi̍i̍ ke̍ŋ ni᷄ŋ te̍le̍ŋ nda̍ dɛ̍nɛ̍ pa̍lāa̍, a̍ kɔ̄l tāmbɛ̍i̍ bɛ̍ndōo̍, ō sīmnu᷄ŋ te̍le̍ŋ 
nya̍a̍lo̍o̍, a̍ te̍le̍ŋ kɔ̄l kɛ̄ndɔ̄ɔ̍ ni̍. Le̍ he̍ī, mbo̍ dīmūl nda̍ māā tē pālɛ̍i̍ he̍ī ī fūūlu̍u̍ pɛ̍, 
māā ā nɔ̄ mā dɔ̄ɔ̄nu᷄ŋ nya̍a̍le̍, mā bīī bɔ̄ŋa᷅ŋ dīāā nyɛ̄ dīāā bɛ̄ndōo̍, ndu̍yɛ̍, mā kēna᷅ŋ 
nyɛ᷅ dīa̍a̍ vēllāa̍ vēllē, o̍ ko̍ŋ kɔ̍ɔ̍lī, mā pīɔ̍u̍ vɛ̄lɛ̄ wānāā tāmbɛ̍i̍ya̍ nyɛ̄ dīa̍a̍. 

23Ndu̍yɛ̍ Chu̍ūwa̍ kpo̍u̍ ma̍ chɛ̄la᷅ŋ a̍ nyɛ̄ Mɔ̍di̍kāī o̍ di̍mu̍l nda̍ wo̍, ma̍ chūā pālɛ̍i̍ 
ŋi̍i̍ŋnde̍ he̍ī o̍ wɔ̄sī o̍ wɔ̄sī ni᷄ŋ māā pālɛ̍i̍ ndɛ̄i̍ bɛ̍ndū. 

24Ha̍māŋ po᷄ Hāmɛ̄da̍tā wo̍, fūlāa̍ o̍ pūlāle̍ A̍ka̍ka̍i̍tīi̍ya̍ chōo̍, ya̍a̍mɔ̍ɔ̍nɔ̍ Chu̍ūwa̍, 
ndu̍ o̍o̍ chi̍i̍ ni᷅ŋ kɛ̄ɛ̄sīāā le̍ Chu̍ūwa̍ nyɛ̄ pālāā bɛ̄ndōo̍ tūsīo̍o̍ chōo̍ mbō tɛ̄ɛ̄mbu̍u̍ 
nda̍ kpo̍u̍. Mbo̍ wūū nyɔ̄ɔ̍, mɛ̄ɛ̍ nda̍ wūū nu̍a̍ā kōo̍ŋ le̍ sūɛ̍i̍ sīnāa̍ yɛ̍, le̍ pāa̍le̍ 
kpe̍e̍kpe̍i̍ le̍ nda̍ dīū wa᷅ŋnda̍ ha̍ā mā bāsu̍ nda̍ tɛ̍ɛ̍ le̍ŋ. Nyɛ̄ nda̍ wūu̍ ho̍ō wo̍ ā 
vēēlū ndu̍ āā Pu̍lūīm. 

25Kɛ̍ mɛ̄ɛ̍ Ɛ̄si̍tā tu̍e̍ī sūɛ̍i̍ he̍ī, mbo̍ kɔ̍ di̍mūl māsāa̍ a̍ ndi̍ o̍kɔ̄ɔ̄. Mi̍ māsāa̍ pōōnyīāā 
yāu̍la̍ŋ mbo̍ hi̍vī sāwāa̍ māā kpūndɛ̍ Ha̍māŋ o̍ kɛ̍ɛ̍si̍a̍a̍ le̍ Chu̍ūwa̍ tūsīo̍o̍ chōo̍ wo̍, 

māā kpūndɛ̍ kōŋ, ō mīīŋgu̍ ndu̍ pi̍la̍ chōo̍. O̍ ko̍ŋ, Ha̍māŋ ni̍, pūa̍a̍ ndūāā ni̍, ma̍ 
sɔ̄lā lāndɔ̄ɔ̍ o̍ bāndu̍ŋ nda̍ lāndū wa᷅ŋnda̍ wo̍ŋ. 

26O̍ ko̍ŋ, mi̍ Chu̍ūwa̍ kē pālɛ̍i̍ ŋi̍i̍ŋnde̍ he̍ī dīōla̍ŋ āā Pu̍lūīm, le̍ lōōnɔ᷄ŋndo̍ a̍ pāa̍le̍ 
nda̍ wūu̍ kōo̍ŋ le̍ kɛ̄ɛ̄sīa̍a̍ a̍ pīɔ̍m ndāa̍ o̍kɔ̄ɔ̄ le̍ŋ. Ndu̍yɛ̍ nyɛ̄ nda̍ wūu̍ ho̍ō māā 
ŋ̄kōō wo̍, ndu̍ nɔ̍ dīōlā ni̍ āā Pu̍lūīm. Mɛ̄ɛ̍ Chu̍ūwa̍ tūēī nyɛ̄ Mɔ̍di̍kāī o̍ di̍mu̍l nda̍ 
o̍ yāu̍la̍ŋ ni᷄ŋ ndo̍, ma̍ chīī yīya᷄ŋ a̍ nyɛ̄ o̍ nyɛ̍ yɔ̍nu̍ŋ a̍ nda̍, ndu̍yɛ̍ a̍ nyɛ̄ o̍ nyɛ̄ yɔ̍nu̍ŋ 
ma̍ chā, 

27-28nda̍ kpo̍u̍ ma̍ chɛ̄la᷅ŋ le̍ pālɛ̍i̍ ŋi̍i̍ŋnde̍ he̍ī bɛ̄ɛ̄le̍ŋ kīo̍o̍ ma̍ chūa̍ ndi̍ māā pālɛ̍i̍ 
ndɛ̄i̍ bɛ̍ndū. Ndu̍yɛ̍ mi̍ sūɛ̍i̍ he̍ī sīmnu᷄ŋ ni᷅ŋ māā sāwā le̍ Chu̍ūwa̍ a̍ chūāūwāā ndāa̍ 
kpo̍u̍, lātūlu̍ a̍ wānāa̍ ve̍ bɛ̍ɛ̍ a̍ Chu̍ū le̍, kɛ̍ ma̍ sīmnu᷄ŋ ni᷅ŋ Chu̍ūwa̍ wa̍. Wɔ̄sī o̍ wɔ̄sī 
tē pālɛ̍i̍ ŋi̍i̍ŋnde̍ he̍ī ī fūūlu̍u̍ pɛ̍, mɛ̄ɛ̍ mī Chu̍ūwa̍ nda̍ a̍a̍ ke̍ ndi̍ bɛ̄ɛ̄le̍ŋ. O̍ ībūŋgā o̍ 
ībūŋgā, a̍ chi̍e̍e̍ o̍ chi̍e̍e̍ bɛ̍ndū Chu̍ūwa̍ ā wa̍, tē pālɛ̍i̍ ŋi̍i̍ŋnde̍ he̍ī ndi̍ i̍i̍ fu̍u̍lu̍u̍ pɛ̍, 
yu̍ŋgu̍ o̍ yu̍ŋgu̍ mɛ̄ɛ̍ mī nda̍ a̍a̍ cha̍l nāa̍ pi᷅lɛ̍, mī nda̍ a̍a̍ ke̍ pālɛ̍i̍ he̍ī bɛ̄ɛ̄le̍ŋ, mɛ̄ɛ̍ 
Mɔ̍di̍kāī o̍ di̍mu̍l nda̍ yɛ̍. Wɔ̄sī o̍ wɔ̄sī Chu̍ūwa̍ nda̍ a̍a̍ be̍ŋgā le̍ pālɛ̍i̍ ŋi̍i̍ŋnde̍ he̍ī 
bɛ̄ɛ̄le̍ŋ kīo̍o̍ le̍. O̍ wɔ̄sī o̍ wɔ̄sī ni᷄ŋ, mɛ̄ɛ̍ mī nda̍ a̍a̍ ke̍ pālɛ̍i̍ he̍ī bɛ̄ɛ̄le̍ŋ, le̍ lōōnɔ᷄ŋndo̍ 
a̍ nyɛ̍ yɔ̍nu̍ŋ a̍ nda̍ wo̍ o̍kɔ̄ɔ̄. Ndu̍yɛ̍ mi̍ sūɛ̍i̍ he̍ī ī wā ni᷅ŋ māā sāwā le̍ Chu̍ūwa̍ a̍ 
chūāūwāā ndāa̍ kpo̍u̍. 

29O̍ ko̍ŋ kɔ̍ɔ̍lī, mi̍ Ɛ̄si̍tā, chu̍a̍ A̍bi̍hēē wo̍, ō pōōnyīāā nda̍ Mɔ̍di̍kāī Chu̍ūnɔ̄, mbo̍ 
kīndīlā a̍ yāu̍ di̍i̍ŋ ndɔ̄ nda̍ pōōnyi̍a̍a̍ a̍ pālɛ̍i̍ ŋi̍i̍ŋnde̍ o̍kɔ̄ɔ̄ le̍ ndi̍ bɛ̄ɛ̄le̍ŋ kīo̍o̍ ve̍. Le̍ 
mī wāŋnda̍ chu̍a̍ sūɛ̍i̍ ke̍ŋ māā sūɛ̍i̍ kpe̍e̍kpe̍i̍, ndi̍ yɔ̍nūŋ ni̍ māā pālɛ̍i̍ Pu̍lūīm nde̍. 

30Mbo̍ yɔ̄ŋ yāu̍la̍ŋ nda᷅ŋ nāa̍ Chu̍ūwa̍ chūā kpo̍u̍, o̍ būŋgāŋ Pa̍a̍sīāŋ ndo̍ŋ ni᷄ŋ kpo̍u̍, 
būŋgāŋ kɛ̄mɛ̄ a̍ bi̍di̍i̍ŋ a̍ ŋ̄ ŋɔ᷄mmɛ̍ū (127) Māsāa̍ Sa̍a̍si̍ī o̍ wa̍ māsāa̍ chōo̍ wo̍ŋ. Mbo̍ 
dīmūl Chu̍ūwa̍ kpo̍u̍ o̍ yāu̍la̍ŋ ni᷄ŋ māā ā yɔ᷅ŋ īsīōōŋ tē, māā nda̍ kpo̍u̍ ā chō wā a̍ 
kɔ̄ltā nyūlū, ndu̍yɛ̍ mā wa̍ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ a̍ nda̍ le̍. 

31Mbo̍ kīndīlā nda̍ dīmūllo̍ o̍ yāu̍la̍ŋ ni᷄ŋ a̍ bɔ̄ŋa᷅ŋ Pu̍lūīm ndo̍ o̍kɔ̄ɔ̄ māā Chu̍ūnɔ̄ o̍ 
Chu̍ūnɔ̄ ā nɔ̄ mā bīī bɔ̄ŋa᷅ŋndo̍ ho̍ō o̍ wɔ̄sī o̍ wɔ̄sī ni᷄ŋ. Ndu̍yɛ̍, Mɔ̍di̍kāī ni̍, Ɛ̄si̍tā ni̍, 
ma̍ sīīŋgūū ni̍ko̍ su̍ɛ̍i̍ he̍ī māā sāwā le̍ Chu̍ūwa̍, a̍ chūāūwāā ndāa̍ kpo̍u̍. Ma̍ dīmūl 
nda̍ ō kālā ka̍lā, māā ā nɔ̄ mā chūa̍ sāwāa̍ ho̍ō māā sāwā kpe̍e̍kpe̍i̍. Pālɛ̍i̍ nda̍ 
dīmu̍l māā wānā o̍ wānā o̍ nɔ̄ mbō bīī su᷅mndo̍ mbō cha᷄ŋ nde̍, mɛ̄ɛ̍ nda̍ chu̍a̍ pālɛ̍i̍ 
ke̍ŋ pālɛ̍i̍ bɛ̍ndū yɛ̍, māā le̍nde̍ nda̍ chu̍a̍ pālɛ̍i̍ he̍ī ni̍. Ma̍ dīmūl Chu̍ūwa̍ kpo̍u̍ māā 
wɔ̄sī o̍ wɔ̄sī tē bōōndi̍i̍ ke̍ŋ ī fūūlu̍u̍ pɛ̍, māā ā nɔ̄ mā chūūŋgi̍āŋ a̍ yu̍ŋgu̍la̍ŋ mā ke̍ 
pālɛ̍i̍ he̍ī bɛ̄ɛ̄le̍ŋ. 

32Ndu̍yɛ̍ sāwa̍ Māsāa̍ Ɛ̄si̍tā o̍ dɔ̍ū ho̍ō a̍ pālɛ̍i̍ ŋi̍i̍ŋnde̍ he̍ī o̍kɔ̄ɔ̄ wo̍, mi̍ Chu̍ūwa̍ 
chūā ndu̍ māā sāwā kpe̍e̍kpe̍i̍. O̍ ko̍ŋ, ma̍ pōōnyīāā ndu̍ o̍ yāu̍ cho̍o̍ mbo̍ wā ō 
kɛ̄sīāā. 

Ɛ̄si̍tā 10 

A̍ mɛɛ̄ ̍Māsāa̍ Sɛs̍ɛɛ̄ ̄nda̍ Mɔd̍ik̍āī a̍ wa̍ wānāā kpāāyāā bɛn̍dū yɛ ̍o̍kɔɔ̄ ̄

1O̍ ko̍ŋ kɔ̍ɔ̍lī, mi̍ Māsāa̍ Sɛ̍sɛ̄ɛ̄ o̍ du̍a̍ū sāwāa̍ māā wānā o̍ wānā cho̍ o̍ lɛ̄ŋndē o̍ cho̍ 
māsāa̍ chōo̍ le̍ŋ ni᷄ŋ, māā ā nɔ̄ mā ma᷄l pāāwāa̍. Wānāa̍ wa̍ o̍ Pēe̍ Mɛ̄ŋmā Īhɛ᷄llo̍ 
hɔ̄lnɔ᷄ŋndo̍ wa̍ ni̍, a̍ wānāa̍ wa̍ la̍nda̍ŋ la̍nda̍ŋ nda̍, nda̍ kpo̍u̍, ma̍ wā ni᷅ŋ pāāwāa̍ 
mālɔ̄ɔ̍. 

2Ndu̍yɛ̍, nyɛ̄ o̍ nyɛ̄ Māsāa̍ Sɛ̍sɛ̄ɛ̄ o̍ to̍sa̍ o̍ māsāle̍ ndɔ̄le̍ŋ ni᷄ŋ, sɔ̍ɔ̍ŋ tɔ̍ɔ̍ŋ bɛ̍ndo᷄ŋ o̍ 
to̍sa̍ wo̍ŋ ni̍, o̍ ko̍ŋ kɔ̍ɔ̍lī, a̍ hīvī o̍ hi̍vi̍ Mɔ̍di̍kāī lāchī o̍ wa̍llo̍ ni᷄ŋ, mbo̍ sīīŋgūū ndu̍ 
wānā bɛ̍ndū o̍ māsāle̍ ndɔ̄le̍ŋ ni᷄ŋ ndo̍, mu̍ŋ kpo̍u̍ ŋ̄ chō ŋ̄ pōōnyīāā o̍ yāu̍ sɔ̄ɔ̍ŋ 
pa̍a̍ndu̍ cho̍ a̍ māsāa̍ Mi̍dīāā, a̍ Pa̍a̍sīāā o̍kɔ̄ɔ̄ wo̍ ni᷄ŋ. 

3Mi̍ Mɔ̍di̍kāī Chu̍ūnɔ̄ o̍ si̍mnu᷄ŋ wa̍nā bɛ̍ndū o̍ māsāle̍ Māsāa̍ Sɛ̍sɛ̄ɛ̄ le̍ŋ bɛ̄ŋgu̍. Ndu̍ 
wa̍ wānā di̍i̍ŋ ndɔ̄ɔ̍ o̍ māsāle̍ Sa̍a̍si̍ī le̍ŋ bɛ̄ŋgu̍ kpo̍u̍ ni̍. Wāna̍ wa̍ ndu̍ lāchī wo̍, 
mɛ̄ɛ̍ Māsāa̍ Sɛ̍sɛ̄ɛ̄ pi̍la̍. Ndu̍yɛ̍, mi̍ wānāā ndūa̍a̍, nda̍ yɔ̍nūŋ ni̍ māā Chu̍ūwa̍, ma̍ 
kē ndu̍ bɛ̄ɛ̄le̍ŋ, ndu̍yɛ̍, ma̍ hɛ̄na᷄ŋ a̍ sūɛ̍i̍ ndūɛ̍i̍ ta̍u̍ ta̍u̍, kāni̍ fo̍ndōle̍, nyɛ̄ o̍ nyɛ̄ 
Mɔ̍di̍kāī o̍ wa̍ tōsāa̍, le̍ dɛ̍nɛ̍ kɛ̍ndɛ̄ wānāā ndūa̍a̍ o̍ wa̍ ndu̍ tōsāa̍ ni̍. Ndu̍ wa̍ 
sōndōo̍ le̍ nda̍ kpo̍u̍ ni̍, ndu̍yɛ̍ mbo̍ sūāā le̍ nda̍, le̍ mɛ̄ɛ̍ nda̍ wā o̍ kɔ̄l nyūlū ni᷄ŋ nyɛ̄ 
o̍ nyɛ̄ yɔ̍nūŋ a̍ nda̍ le̍ yɛ̍. 

Cho̍o̍bū 

Cho̍o̍bū 1 

A̍ mɛɛ̄ ̍Sēta̍nā, māsa̍ nyin̍āā wɔɔ̄ŋ̍nda̍ o̍ tɔɔ̄n̄da̍ŋ Cho̍o̍bū yɛ ̍o̍kɔɔ̄ ̄
1Po̍ pi᷅lɛ̍ wa̍ o̍ lɛ̄ŋndē U̍sīle̍ŋ ni᷄ŋ dīōla̍ŋ āā Cho̍o̍bū. Wānā pi̍ɛ̍i̍yāā Mɛ̄lɛ̄ka̍a̍ pōo̍ ho̍ō 
ō wa̍ ni̍. Ō wa᷄ wānā kɛ̍ndɛ̄, ndu̍yɛ̍ ō wa᷄ sa̍kpō Mɛ̄lɛ̄ka̍ o̍ hɔ̄l. Ndu̍ o̍o̍ nɔ̍ bɛ̄ɛ̄le̍ŋ ta̍u̍ 
le̍ Mɛ̄lɛ̄ka̍, ndu̍yɛ̍ ndu̍ o̍o̍ to̍sā yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍. 

2Cho̍o̍bū ndu̍ o̍o̍ nɔ̍ chūāūwa̍ tɔ̍, pūa̍a̍ ā ŋɔ᷄mmɛ̍ū, wāŋ lāāndūa̍a̍ ā yāa̍. 

3Ndu̍yɛ̍ wānā su̍lāa̍ pīla̍ Cho̍o̍bū o̍ wa̍ ni̍, ndu̍ o̍o̍ nɔ̍ sāa̍ wāa̍la̍ŋ lā ŋɔ᷄mmɛ̍ū 
(7,000), a̍ nyɔ̍mi̍a̍a̍ wāa̍la̍ŋ lā yāa̍ (3,000), a̍ nāūwāa̍ wāa̍, wāa̍ ō pīlɛ̍ (1,000), 
ndu̍yɛ̍ a̍ sōfɛ̍li̍a̍a̍ kɛ̄mɔ̄ɔ̍ lē ŋūɛ̍ɛ̍nu̍ (500). O̍ ko̍ŋ kɔ̍ɔ̍lī, ndu̍ o̍o̍ nɔ̍ vɛ̄lɛ̄ bu̍ɛ̍īya̍ ta̍u̍ 
ta̍u̍. Bā pāa̍le̍ŋ lē chāŋndo̍ ki̍nɛ̍i̍ ndu̍ ndu̍ o̍o̍ hi̍o̍ū sūl kpo̍u̍. 

4Le̍ te̍le̍ŋ o̍ te̍le̍ŋ, pūa̍a̍ Cho̍o̍bū wa̍ nda̍ a̍a̍ nɔ̍ bɔ̄ŋa᷅ŋndā dīāā nyɛ̄ dīāāla̍ŋ tōsāa̍ 
nda̍ pi̍la̍ tɛ̄ɛ̄ŋ a̍ pālɛ̍i̍, o̍ lā nda̍ lo̍ chi̍ɛ̍ī ni̍ŋ. Ndu̍yɛ̍ nda̍ kpo̍u̍ tē pāa̍le̍ ō kɛ᷅ o̍ kɛ᷅ le̍e̍ 
fu̍u̍lu̍u̍ pɛ̍ le̍ bɔ̄ŋa᷅ŋ dīāā nyɛ̄ dīa̍a̍ ho̍ō tōsāa̍, ō vēēlu̍ yēmāa̍ ndāā ya̍a̍ wa̍. 

5Tē ā bālu̍ bɔ̄ŋa᷅ŋndā dīāā nyɛ̄ dīāā la̍ŋ nda᷅ŋ bīyɔ̄ɔ̍ pɛ̍ kpo̍u̍, Cho̍o̍bū fi̍nyā ndā o̍ 
ve̍e̍lu̍ nda̍ nāa̍ pi᷅lɛ̍ le̍ mbō sōli̍ sa̍lāa̍ le̍ nda̍. Tē ō vēēlu̍ nda̍ nāa̍ pi᷅lɛ̍ pɛ̍, ō pēna̍ 
chɔ̄nɔ᷄ŋ ō sōli̍ sa̍lāla̍ŋ le̍ nda̍ ā pīlɛ̍ŋ pi̍lɛ̍ŋ nda̍ kpɛ̍ kpɛ̍. Lē te̍le̍ŋ o̍ te̍le̍ŋ, mɛ̄ɛ̍ mī 
Cho̍o̍bū ndu̍ o̍o̍ so̍li̍ sa̍lāla̍ŋ nda᷅ŋ le̍ chūāūwāā ndūa̍a̍. Le̍ sa̍bū ndu̍ o̍o̍ so̍lī sa̍lāla̍ŋ 
nda᷅ŋ le̍ nda̍ wo̍ cho̍ ni̍ māā mī ī yɔ̄nu̍ŋ dɔ̍ɔ̍ mī chūāūwāā ndūa̍a̍ ō pīlɛ̍ ō lo̍ sūɛ̍i̍ 
mbō bēndu᷄ŋ, mbō dīmi̍ dīōmndē wɔ̄ɔ̍ŋ a̍ Mɛ̄lɛ̄ka̍. 

6Pāa̍le̍ pi᷅lɛ̍, mi̍ ki̍i̍la̍a̍ Mɛ̄lɛ̄ka̍a̍ ā kūā Mɛ̄lɛ̄ka̍ Ya̍a̍wɛ̄ɛ̍ lāchī le̍ mā kɔ̍ chɔ̍mnu᷄ŋ ndu̍. 
O̍ ko̍ŋ, Sēta̍nā ndu̍ bɛ̍ɛ̍ mbo̍ hūŋ nda̍ tɛ̄ɛ̄ŋ. 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ nyūnā ndu̍ āā, “Kūɛ̍ɛ̍nɛ̍ ŋ̄ wa᷄ yɛ̍?” Mi̍ Sēta̍nā 
mu̍lī āā, “I̍ wa̍ bālɔ̄ɔ̍ o̍ chi̍e̍ēŋndo̍ ni᷄ŋ, hēēlōo̍ mī tu̍u̍sū.” 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā ndu̍ āā, “Ma̍ chā bu̍ɛ̍ī nūu̍ Cho̍o̍bū? O̍ chi̍e̍ēŋndo̍ ni᷄ŋ 
ki̍nɛ̍i̍, wānā o̍ wāna̍ cho̍ māā ndu̍ le̍. Cho̍o̍bū cho̍ wāna̍ tōnya̍, ndu̍yɛ̍ ō chō sa̍kpō 
ya̍ Mɛ̍lɛ̄ka̍ o̍ hɔ̄l. Ō nɔ̄ bɛ̄ɛ̄le̍ŋ le̍ ya̍ ta̍u̍ ta̍u̍, ndu̍yɛ̍ ō to̍sā yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍.” 

9Mi̍ Sēta̍nā mu̍lī āā, “Ō cho̍ fu̍u̍le̍ Cho̍o̍bū o̍ nɔ̍ bɛ̄ɛ̄le̍ le̍ nūm te̍, nyɛ̄ ŋ̄ chō ndu̍ 
tōsāllo̍ wo̍. 

10Le̍ te̍le̍ŋ o̍ te̍le̍ŋ ā chō Cho̍o̍bū māndāa̍ a̍ chīɛ̄ī ndɔ̄ɔ̍, ndu̍yɛ̍ a̍ nyɛ̄ o̍ nyɛ̄ o̍ nɔ̍. 
Ndūyɛ̍ ma̍ lō o̍ ko̍ŋ ma̍ dūāū ndu̍ sa̍lā o̍ nyɛ̄ o̍ nyɛ̍ ni᷄ŋ o̍ to̍sa̍, ma̍ tōsā mbo̍ sūl 
sūllo̍ pīla̍ a̍ chɔ̄lūa̍a̍. Chɔ̄lūāā ndūa̍a̍ ā chō ā tīūwāā lɛ̄ŋnde̍ŋ kpo̍u̍. 

11Kɛ̍ tē a̍ po̍o̍ndi̍a̍a̍ Cho̍o̍bū nyɛ̄m mu᷅ŋ o̍ bā pɛ̍ kpo̍u̍, Cho̍o̍bū cho̍ lāsīsi̍ nu̍m o̍ hɔ̄l 
mbō yīe̍i̍ nu̍m.” 

12Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl Sēta̍nā āā, “Bālā tīɔ̍ɔ̍ŋ, mɛ̄ɛ̍ nyɛ̄ o̍ nyɛ̄ 
Cho̍o̍bū o̍ nɔ̍ I̍ ma̍l nu̍m o̍ bā, to̍sa̍ nyɛ᷅ o̍ nyɛ̄ ŋ̄ yēēma̍ a̍ mu̍ŋ. Kɛ̍ ndu̍yɛ̍ yɔ᷅ŋ ndu̍ 
pi̍la̍ nyɛ̄ le̍.” 

A̍ mɛɛ̄ ̍chūāūwāa̍ Cho̍o̍bū wa̍ ā chūu̍ ndu̍yɛ ̍mi ̍sūl ndɔɔ̄ ̍tāmbū o̍ lē pīlɛ ̍niŋ᷄ yɛ ̍
13Pāa̍le̍ pi᷅lɛ̍, chūāūwāa̍ Cho̍o̍bū wa̍ ā wa̍ o̍ bɔ̄ŋa᷅ŋ dīāā nyɛ̄ dīa̍a̍ chōo̍ o̍ bɛ̄ndā 
bɛ̍ndōo̍ lo̍ chi̍ɛ̍ī ni̍ŋ, 

14mi̍ ki̍i̍la̍nɔ̍ɔ̍ hūŋ a̍ kīlta̍ŋ mbo̍ hu᷄ŋ di̍mūl Cho̍o̍bū āā, “Ŋ̄ wa᷄ wāa̍ o̍ chīɛ̍i̍ ni᷄ŋ a̍ 
nāūwa̍, mi̍ sōfɛ̍li̍a̍a̍ nda̍ wa̍ dīo̍la̍ŋ na̍a̍ īkɛ̄i̍. 

15Mi̍ Sa̍a̍bīāŋnda̍ ā hu᷄ŋ de᷅l na̍a̍ chōo̍, chɔ̄lūāā kāŋ kpo̍u̍ ma̍ kūānu᷄ŋ a̍ nda̍. Bu̍ɛ̍i̍yāā 
nūmnda̍ ā pīli̍a̍a̍ kpo̍u̍ ma̍ dīū nda̍, mɛ̄ɛ̍ ya̍ pīlɛ̍ kpe̍ mi̍ hi̍a̍lu᷄ŋ mi̍ nya̍a̍nu᷄ŋ le̍ mī 
hu̍ŋ di̍mūl nu̍m.” 

16Ō chō yōōŋgū kōŋ dīmīo̍o̍, mi̍ ō chēle̍ŋ ō hūŋ vɛ̄lɛ̄ a̍ yōōŋgōo̍. Mbo̍ hu᷄ŋ di̍mūl 
Cho̍o̍bū āā, “Ta᷅ŋnde̍ŋ lē de᷄l mi̍ lē dīū sāā nu̍mnda̍ kpo̍u̍, a̍ wānāā nūm a̍ ma̍ndāā 
lāsāa̍ lātūlu̍. Mɛ̄ɛ̍ ya̍ pīlɛ̍ kpe̍ mi̍ hi̍a̍lu᷄ŋ le̍ mī hu̍ŋ di̍mūl nu̍m.” 

17Ndu̍ cho̍ yōōŋgū kōŋ dīmīo̍o̍, mi̍ ki̍i̍la̍nɔ̍ che᷅le̍ŋ ndu̍ hu᷅ŋ vɛ̄lɛ̄ a̍ yōōŋgōo̍. Mbo̍ 
hu᷄ŋ di̍mu̍l Cho̍o̍bū āā, “Cha̍a̍dīāŋnda̍ ā hīŋ ku̍ndāla̍ŋ lā yāa̍, ma̍ hu᷄ŋ de᷅l na̍a̍ chōo̍ 
ma̍ bīū nyɔ̍mi̍a̍a̍ kpo̍u̍ ma̍ kūānu᷄ŋ a̍ nda̍. Bu̍ɛ̍i̍yāā nūm a̍ wa̍ lo̍ŋ nda̍ kpo̍u̍ ā chīi̍ 
nda̍ dīū, mɛ̄ɛ̍ ya̍ pīlɛ̍ kpe̍ mi̍ hi̍a̍lu᷄ŋ le̍ mī hu̍ŋ di̍mūl nu̍m.” 

18Ndu̍ cho̍ vɛ̄lɛ̄ yōōŋgū kōŋ dīmīo̍o̍, mi̍ ki̍i̍la̍nɔ̍ che᷅le̍ŋ hūŋ vɛ̄lɛ̄ a̍ yōōŋgōo̍. Mbo̍ 
hu᷄ŋ di̍mu̍l Cho̍o̍bū āā, “Chūāā nūmnda̍ ā lo᷄ o̍ bɔ̄ŋa᷅ŋ dīāā nyɛ̄ dīa̍a̍ chōo̍ o̍ bɛ̄ndā 
bɛ̍ndōo̍ lo̍ chi̍ɛ̍ī ni᷅ŋ, 

19mi̍ hūēīyīī tɔ̍ɔ̍mɛ̍i̍ bɛ̄ndūe̍i̍ ī cha᷄ŋ ba᷅ po̍llo̍, mi̍ ī hu᷄ŋ lɔ̍ɔ̄ chīɛ̄īyo̍, mbo̍ kōmbā nda̍ 
chōo̍, nda̍ kpo̍u̍ ma̍ wū. Mɛ̄ɛ̍ ya̍ pīlɛ̍ kpe̍ mi̍ hi̍a̍lu᷄ŋ le̍ mī hu̍ŋ di̍mūl nu̍m.” 

20Mɛ̄ɛ̍ Cho̍o̍bū o̍ chi̍i̍ yōōŋgūla̍ŋ nda᷅ŋ tūēīyɔ̄ɔ̄ kpo̍u̍, mbo̍ cha᷄ŋ i̍si̍si̍, mbo̍ sɛ̄ɛ̄sīa̍ŋ 
nyɛ᷅la̍ŋ lēkɔ̄ɔ̍, mbo̍ sēndī yu̍ŋgu̍llo̍, le̍ kɔ̄l ndɔ̄ ta̍mbɛ̍i̍yo̍ chɔ̄mndo̍. Mbo̍ kɔ᷄ hi̍nī lɛ̄ŋ 
sa̍kpō, mbo̍ pīɛ̄ī Mɛ̄lɛ̄ka̍. 

21Mbo̍ dīmī āā, “Fo̍ndō ya̍ I̍ fu̍la̍ kāla̍ nūu̍ o̍ dēmbē ni̍, ndu̍yɛ̍ fo̍ndō ya̍ I̍ cho̍ vɛ̄lɛ̄ 
mīīŋgū ni̍. Nyɛ̄ o̍ nyɛ̄ ya̍ i̍i̍ nɔ̍, Mɛ̄lɛ̄ka̍ Ya̍a̍wɛ̄ɛ̍ ke̍ ya̍ ni̍, ndu̍yɛ̍ ndu̍ ko̍ni̍ chu̍a̍ vɛ̄lɛ̄ 
ni̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄.” 

22A̍ sɔ̄ɔ̍ŋ pa̍la᷄ŋ ko̍ma̍l mu̍ŋ Cho̍o̍bū wo̍ŋ kpo̍u̍, Cho̍o̍bū to̍sa̍ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
te̍, ndu̍yɛ̍ ō bi̍ī vɛ̍lɛ̄ Mɛ̄lɛ̄ka̍ tɔ̍ɔ̍ya̍ŋ le̍ nyɛ᷄ yɔ̍nu̍ŋ ndu̍ wo̍ le̍. 

Cho̍o̍bū 2 

A̍ mɛɛ̄ ̍Sēta̍nā, māsa̍ nyin̍āā wɔɔ̄ŋ̍nda̍ ō tɔɔ̄n̄da̍ŋ Cho̍o̍bū o̍ dīiŋ̍ ndɔɔ̄ ̍yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, mi̍ pāa̍le̍ŋ lē fūūlūū vɛ̄lɛ̄ le̍ mī ki̍i̍la̍a̍ Mɛ̄lɛ̄ka̍a̍ ā kūɛ̄ Mɛ̄lɛ̄ka̍ Ya̍a̍wɛ̄ɛ̍ 
lāchī le̍ mā kɔ᷄ chɔ̍mnu᷄ŋ ndu̍. O̍ ko̍ŋ, Sēta̍nā bɛ̍ɛ̍ mbo̍ kūā nda̍ tɛ̄ɛ̄ŋ le̍ mbō kɔ̍ 
chɔ̍mnu᷄ŋ Mɛ̍lɛ̄ka̍ Ya̍a̍wɛ̄ɛ̄. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ nyūnā ndu̍ āā, “Kūɛ̍ɛ̍nɛ̍ ŋ̄ wa᷄ yɛ̍?” Mi̍ Sēta̍nā 
mu̍lī āā, “I̍ wa̍ bālɔ̄ɔ̍ o̍ chi̍e̍ēŋndo̍ ni᷄ŋ, hēēlōo̍ mī tu̍u̍sū.” 

3Mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā ndu̍ āā, “Ma̍ chā bu̍ɛ̍ī nūu̍ Cho̍o̍bū? O̍ chi̍e̍ēŋndo̍ ni᷄ŋ 
ki̍nɛ̍i̍, wānā o̍ wānā cho̍ māā ndu̍ le̍. Cho̍o̍bū cho̍ wāna̍ tōnya̍, ndu̍yɛ̍ ō chō sa̍kpō 
ya̍ Mɛ̍lɛ̄ka̍ o̍ hɔ̄l. Ō nɔ̄ bɛ̄ɛ̄le̍ŋ le̍ ya̍ ta̍u̍ ta̍u̍, ndu̍yɛ̍ ō to̍sā yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍. 
A̍ to̍sa̍ mi̍ ke᷅ nu̍m kpāāyāa̍ le̍ mā chīŋa̍la᷅ŋ ndu̍, mā tɛ̍ɛ̍mbu̍u̍ nyɛ̄ o̍ nyɛ̄ o̍ nɔ̍. Ndu̍yɛ̍ 
ō tɛ̄ɛ̄mbu̍u̍ i̍sɔ̍ɔ̍ o̍ īsɔ̄ɔ̍ le̍. Kɛ̍ a̍ ko̍ŋ kpo̍u̍, ō fēŋa̍ŋ o̍ tīīnda᷄ŋ ndɔ̄ɔ̍ chōo̍ le̍.” 

4Mi̍ Sēta̍nā mu̍lī Mɛ̄lɛ̄ka̍ Ya̍a̍wɛ̄ɛ̍ dīōm āā, “Wāŋndo̍ mbō yɔ̄ŋgu̍ nyɛ̄m ndɔ̄ɔ̍ŋ kpo̍u̍ 
le̍ yōōmū ndɔ̄ɔ̍ bāŋāa̍. 

5Kɛ̍ dɔ̍u̍ wɔ̍ Cho̍o̍bū nāa̍ chōo̍, Cho̍o̍bū o̍ cho̍ lāsīsi̍ nu̍m o̍ hɔ̄l mbō yēi̍ nu̍m.” 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Bālā tīɔ̍ɔ̍ŋ, I̍ ke̍ nu̍m kpāāyāa̍ mā to̍sa̍ nyɛ̄ o̍ 
nyɛ̄ ŋ̄ yēēma̍ a̍ ndu̍. Kɛ̍ ndu̍yɛ̍ di̍ī ndu̍ le̍.” 

7O̍ ko̍ŋ mi̍ Sēta̍nā o̍ fa̍ŋa᷄ŋ Mɛ̍lɛ̄ka̍ Ya̍a̍wɛ̄ɛ̍ o̍ hɔ̄l, mbo̍ kōmāl Cho̍o̍bū. Mbo̍ kɔ̍ to̍sa̍ 
mi̍ pāūve̍ ī tīū Cho̍o̍bū lēkɔ̄ɔ̍ chɔ̍ŋ a̍ bōlle̍ŋ mbo̍ tūāl a̍ pēlo̍ŋ di̍. 

8Mi̍ Cho̍o̍bū o̍ kɔ̍ cha᷅l o̍ pūlta̍ŋ ni᷄ŋ lɛ᷅ŋ. Mbo̍ chūā tɛ̄ndū īkpɛ̍ɛ̍nɛ̍ pi̍ɔ̍lɛ̍i̍yo̍ mbō 
nyɛ̄ɛ̄sūŋ a̍ ndu̍. 

9Mi̍ la̍a̍ ndɔ̄ o̍ di̍mūl ndu̍ āā, “Cho̍o̍bū, ā chō wɔ̄ hīōūwɔ̄ɔ̍ lāchī kɛ᷅ a̍ tīīnda᷄ŋndo̍ nɔ̄ɔ̍ 
o̍ Mɛ̄lɛ̄ka̍ ni᷄ŋ? Vɛ᷅ a̍ yi̍e̍ī Mɛ̄lɛ̄ka̍ mī Mɛ̄lɛ̄ka̍ tōsa̍ mā vī le̍?” 

10Mi̍ Cho̍o̍bū di̍mūl ndu̍ āā, “Ā sūāā ko̍ bɛ̍ɛ̍ māā wānā la̍nɔ̍ dīɔ̄m. Mɛ̄ɛ̍ dɛ̍nɛ̍ kɛ̍ndɔ̄ɔ̍ 
ko̍ na̍a̍ ŋ̄ yēēmā Mɛ̍lɛ̄ka̍ o̍ bā le̍ te̍le̍ŋ o̍ te̍le̍ŋ ni̍, īwɔ̄ɔ̍ŋ ī ko̍māl na̍a̍ le̍?” A̍ nyɛ̄ 
kīndīlāa̍ wa̍ ko̍ŋ Cho̍o̍bū chōo̍ wo̍ kpo̍u̍, Cho̍o̍bū di̍mi̍ di̍ōmndē wɔ̄ɔ̍ŋ a̍ Mɛ̄lɛ̄ka̍ le̍. 

Chāāŋāa̍ Cho̍o̍bū wa̍ ā kūɛ ̄Cho̍o̍bū yīlɔɔ̄ ̄
11Cho̍o̍bū, mɛ̄ɛ̍ chāāŋāā ndūāā ya̍a̍ wa̍ ā tūēī nyɛ̍ yɔ̍nu̍ŋ a̍ Cho̍o̍bū wo̍, ma̍ kɛ̄ɛ̄sīāā 
le̍ mā kɔ̍ yi᷅l ndu̍ yīlɔ̄ɔ̄ nyɛ̄ pālāa̍, ndu̍yɛ̍ mā nyɔ̄ɔ̄lu̍ ndu̍ kɔ̄llo̍, nda̍ yɔ̍nūŋ ni̍ māā 
Ɛ̄līfa̍a̍sī, fūlāa̍ Tɛ̍māŋ chi̍e̍e̍, a̍ Bi̍li̍da̍dī, fūlāa̍ lɛ̄ŋndē Su̍a̍āle̍ŋ, a̍ So̍fāā, fūlāa̍ lɛ̄ŋndē 
Na̍a̍māle̍ŋ 

12O̍ ko̍ŋ, ma̍ mālnu᷄ŋ ma̍ kūā. Ā lo᷄ la̍nda̍ŋ, mɛ̄ɛ̍ nda̍ chē Cho̍o̍bū kɔ̄ɔ̄lī kɔ̄ɔ̄lī, ā sīna̍ 
māā Cho̍o̍bū le̍, a̍ mɛ̄ɛ̍ ndu̍ o̍o̍ ma̍ŋga̍la̍ŋ yɛ̍. Mɛ̄ɛ̍ nda̍ sɔ̄ɔ̄ŋgu̍u̍ ndu̍ īkɛ̄i̍ ma̍ sīnā 
māā Cho̍o̍bū cho̍ ko̍ŋ ni̍, ma̍ chāŋ chōo̍ cho̍o̍ kpe̍le̍ŋ. Ma̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, ma̍ 
kūāndū chu̍ndo̍o̍ ma̍ wūū chōo̍ cho̍o̍ ndu̍yɛ̍ ma̍ dūāūnu᷄ŋ vɛ̍lɛ̄ o̍ lēbōl, le̍ kɔ̄l ndā 
ta̍mbɛ̍i̍yo̍ chɔ̄mndo̍. 

13O̍ ko̍ŋ kɔ̍ɔ̍lī, ma̍ kɔ᷄ cha᷅l Cho̍o̍bū īkɛ̄i̍ nāa̍ o̍ wa̍ īchāli̍ o̍ pūlta̍ŋ ni᷄ŋ nda̍. Mɛ̄ɛ̍ nda̍ 
chīi̍ sāŋga̍ wa̍ Cho̍o̍bū chōo̍ wo̍ mɛ̄ɛ̄ndīa̍ŋ kpo̍u̍, ā nɔ̄la̍ mā sōō ba̍kō le̍, le̍ pālɛ̍i̍ ī 
ŋɔ᷄mmɛ̍ū a̍ nyūmnda̍ŋ mā ŋɔ᷄mmɛ̍ū ā chō īchāli̍ ndu̍ īkɛ̄i̍ a̍ me̍i̍yāā le̍nde̍. 

Cho̍o̍bū 3 

Cho̍o̍bū ŋɔɔ̍c̍hia̍̍ŋ nāa̍ Mɛl̄ɛk̄a̍ chūā 

1Mɛ̄ɛ̍ te̍le̍ŋ ti̍ŋ hīo̍u̍, mi̍ Cho̍o̍bū o̍ ku̍mbī sōndōo̍ mbo̍ kāndū sūɛ̍i̍, mbo̍ mēnā 
pāa̍le̍ o̍ ve̍lu᷄ŋ nde̍ŋ. 

2Mi̍ Cho̍o̍bū o̍ di̍mī māā, 

3Mbɔ̄ māā Mɛ̄lɛ̄ka̍ hāndu̍ pa̍a̍le̍ ya̍ I̍ ve̍lu᷄ŋ nde̍ŋ sēndi̍o̍o̍ chōo̍ fɔ̍. Mbɔ̄ māā sēndi̍o̍o̍ 
ō wa᷄ nyu᷅mmā kāla̍ nūu̍ ō chūa̍ yo᷄l wa̍ŋ chōo̍ fɔ̍. 

4Mbɔ̄ māā pāa̍le̍ le̍ŋ lē sīmnu᷄ŋ nyu᷅mnda̍ŋ. Mbɔ̄ māā Mɛ̄lɛ̄ka̍ cho̍ chōo̍ cho̍o̍ wo̍ ō 
lo̍o̍nu᷄ŋ ndɛ̍ a̍ pāa̍le̍ le̍ŋ te̍ fɔ̍. Mbɔ̄ māā nyɛ̄ wa̍wo̍ŋ o̍ di̍a̍ndū lɛ̄ o̍ pāa̍le̍ le̍ŋ chōo̍ le̍ 
fɔ̍. 

5Mbɔ̄ māā pāa̍le̍ le̍ŋ lē sīmnu᷄ŋ nyu᷅mmā tīŋgīsi̍ ma̍ bɛ̍ndūa̍ŋ, nyūmmā wānā chi᷅ 
bɛ̍ɛ̍ le̍ni̍ŋ pɛ̍ɛ̍ŋ te̍ wa̍ŋ. Mbɔ̄ māā Mɛ̄lɛ̄ka̍ kūmbu̍ pa̍a̍le̍ le̍ŋ a̍ yu̍mbu̍ yu̍mbu̍ 
i̍kpu̍ŋgbāa̍. Mbɔ̄ māā ha̍la̍ tīŋīo̍o̍ ō kūmbu̍ nyɛ᷅ wa̍wo̍ŋ pāa̍le̍ le̍ŋ fɔ̍. 

6Mbɔ̄ māā nyūmmā nda̍ chūa̍ yo᷄l nūu̍ wa̍ŋ mā sīmnu᷄ŋ nyu᷅mmā tīŋgīsi̍ma̍ bɛ̍ndū 
fɔ̍. Mbɔ̄ māā mā wa᷅ lɛ̄ mā chɔ̄māā o̍ pālɛ̍i̍ tɛ̄ɛ̄ŋ o̍ wɔ̄sīo̍o̍ ni᷄ŋ te̍ fɔ̍. Mbɔ̄ māā mā 
chɔ̍mnu᷄ŋ ndɛ̍ o̍ pālɛ̍i̍ tɛ̄ɛ̄ŋ o̍ pa̍ŋgo̍ŋ ni᷄ŋ te̍ fɔ̍. 

7Mbɔ̄ māā mā nyūmmā māŋ mā wa᷅ lɛ̄ nyūmmā wānā la̍nɔ̍ o̍ chu̍a̍ yo᷄l te̍ fɔ̍. Mbɔ̄ 
māā mā wa᷅ lɛ̄ nyūmmā wāŋnda̍ ā dɔ̄ɔ̄nu᷄ŋ nya̍a̍le̍ le̍ fɔ̍. 

8Mbɔ̄ māā wānāa̍ si̍nā a̍ pāa̍le̍ŋ sēndi̍o̍o̍ hāndɔ̄ɔ̍ chōo̍, ma̍ nɔ̄ kpāāyāa̍ mā di̍mu̍l 
Līvīa̍a̍tāŋ vīsī pēē bɛ̄ndōo̍ mbō tōsa̍ nyɛ̄ nda̍ dīmūl ndu̍ le̍ tōsāa̍ a̍ pāa̍le̍ŋ ndo̍ wa̍, 
māā ā hāndu̍ pāa̍le̍ŋ nde᷅ŋ sēndi̍o̍o̍ chōo̍ fɔ̍. 

9Mbɔ̄ māā lōo̍ŋ īdīi̍ di̍a̍ndū i̍chɔ᷅l lo̍ŋ ŋ̄ di̍a̍ndū lɛ̄ nyūmmā māŋ te̍ fɔ̍. Mbɔ̄ māā 
nyūmmā māŋ mā sɔ̍lā lɛ̄ nyɛ̄ wa̍wo̍ŋ te̍ fɔ̍. Mbɔ̄ māā nyūmmā māŋ mā cha᷅ lɛ̄ pāa̍le̍ 
si̍a̍āle̍ŋ te̍ fɔ̍. 

10Kāni̍ fo̍ndōle̍, nyūmmā ma̍ŋ ma̍ to̍sa̍ ni̍ mi̍ kāla̍ nūu̍ ō vīālū ya̍. Ma̍ŋ ma̍ to̍sa̍ ni̍ 
mi̍ cha᷅ kpūndɛ̍ bɛ̄ndu̍ to᷅l la̍ ho̍ō chōo̍ wa̍ a̍ lēhɔ̄l. 

11Ndu̍ o̍o̍ bɛ̍ndā bɔ̍ɔ̍ mī kāla̍ nūu̍ ndu̍ o̍o̍ vi̍i̍ku̍u̍ ya̍. Ndu̍ o̍o̍ bɛ̍ndā bɔ̍ɔ̍ mī ya̍ i̍i̍ vi᷅, 
mɛ̄ɛ̍ kāla̍ nūu̍ ndu̍ o̍o̍ ve̍lū ya̍ nu̍a̍ā sɛ̄nɛ̄ī yɛ̍. 

12Vɛ᷅ mi̍ kālu̍ nūu̍ ō bīī ya̍ o̍ bɛ̄ŋgu̍? Vɛ᷅ mbo̍ wɛ̄sī ya̍? 

13Tē ya̍ i̍i̍ vi̍ŋnu᷄ŋ a̍ te̍le̍ŋ ko̍ŋ pɛ̍, māā I̍ wa̍ŋnu̍ŋ ha̍ū o̍ kɔ̄l nyūlōo̍ ni᷄ŋ. Māā I̍ 
cho̍ŋnu̍ŋ ni᷅ŋ ha̍ū o̍ lūa̍a̍ŋ, mī ya̍ i̍i̍ wa̍ŋnu̍ŋ pɛ̍ŋgīo̍o̍, 

14lātūlu̍ na̍a̍ māsāā bɛ̍ndūa̍a̍, a̍ wānāā kɔ̄l kālu̍a̍a̍ bɛ̍ndūa̍a̍ wa̍ o̍ chi̍e̍ēŋndo̍ ho̍ō 
ni᷄ŋ nda̍, a̍ mi̍ŋgi̍ fo̍ndāŋndā lēmāsālā bɛ̄ndūla̍ŋ tāŋgūl, mi̍ nda̍ a̍a̍ wa̍ŋnu᷄ŋ lo̍ŋ 
nda̍. 

15Māā ya̍ i̍i̍ wa̍ŋnu̍ŋ ni᷅ŋ ha̍ū i̍hi̍ni̍ o̍ lūa̍a̍ŋ, lātūlu̍ nāa̍ wāŋ bɛ̄ndūa̍a̍ wa̍ o̍ 
chi̍e̍ēŋndo̍ ho̍ō ni᷄ŋ nda̍, ā nda̍ a̍a̍ nɔ̍ ko̍o̍līi̍yo̍ŋ, ndu̍yɛ̍ ma̍ pēī chīɛ̄īlā ndāla̍ŋ a̍ 
ka̍ni̍ŋ hu̍mbo᷄ŋ nda̍. 

16Ndu̍ o̍o̍ bɛ̍ndā bɔ̍ɔ̍ mī kāla̍ nūu̍ ndu̍ o̍o̍ vi̍i̍ku̍u̍ a̍ yo᷄l nūu̍, mī ya̍ i̍i̍ wa̍ ō vīāūwāā, 
ya̍ i̍i̍ de᷅l chi̍e̍ēŋndo̍ ho̍ō lēhɔ̄l te̍. 

17Kāni̍ fo̍ndōle̍, wānāā dɛ̍nɛ̍ wɔ̍ɔ̍ŋnda̍ bɛ̍ɛ̍, chi̍e̍e̍ pīɔ̍m nda̍ pɛ̄ŋgī yɔ᷅ŋndā 
wɔ̄ɔ̍ŋnda̍ŋ tōsāa̍ ni̍. Wānāa̍ wa᷅ a̍ yɔ̍kpāā wa̍, lo̍ŋ nda̍ kūā pɛ̍ŋgīo̍o̍ sɔ̄lāa̍ ni̍. 

18Lo̍ŋ ndu̍, wānāa̍ nda̍ a̍a̍ dɔ̍ū bɛ̍ɛ̍ o̍ chīɛ̄īlā mānyūmnda̍ŋ ni᷄ŋ nda̍ ā chōŋnu᷄ŋ a̍ 
kɔ̄ltā nyūlū, Wānāa̍ wa̍ nda̍ bōlle̍ o̍ chīɛ̄īlā mānyūmnda̍ŋ ni᷄ŋ nda̍, ā tu̍i̍ī lɛ̍ mī 
wānāā kāŋ ā wa̍ nda̍ dēŋūllo̍ le̍ wa̍lta̍ŋ tōsāa̍ le̍. 

19Chi̍e̍e̍ pīɔ̍m ndu̍, wānā o̍ wānā o̍ cho̍ lo̍ŋ, wānā bɛ̍ndū ni̍, wānā yɔ̍ŋāā ni̍. Wānāa̍ 
wa̍ o̍ chɛ̄le̍ŋ ni᷄ŋ chi̍e̍ēŋ na̍nu᷄ŋ nda̍ bɛ̍ɛ̍, ā cho̍ lɛ̍ o̍ lēchɛ̄ ni᷄ŋ lo̍ŋ te̍. 

20Vɛ᷅ mī Mɛ̄lɛ̄ka̍ tōsa̍ mī wānāa̍ cho̍ o̍ sāŋgāa̍ ni᷄ŋ nda̍ ā hīōū lāchī a̍ wāa̍ yōōmū? 
Vɛ᷅ mbō tōsa̍ mī wānāā yōōmū ndāla̍ŋ lā chō mɔ̍nɛ̍i̍ bīyɔ̄ɔ̍ wa̍ ā hīōū lāchī a̍ wāa̍ 
yōōmū? 

21Wāŋnda̍ ha̍ā mā yēēma̍ pīɔ̍mndo̍ kɛ̍ ō hi᷅ŋ te̍. Mā nūūwa̍ nɛ̄īla̍ pīɔ̍mnda̍ŋ, mɛ̄ɛ̍ 
wāŋnda̍ ā nūūwā nu̍a̍ā pōūtā ba̍ā kālāla̍ŋ lɛ̄ŋ yɛ̍, kɛ̍ ā chi᷅ nɛ̍ī le̍. 

22Wāŋnda̍ ha̍ā mā na᷄ŋ kɔ̄l, ndu̍yɛ̍ mā dɔ̄ɔ̄nu᷄ŋ nya̍a̍le̍ ta̍u̍ ta̍u̍, tē ā vī pɛ̍ mā kūɛ̄ 
chi̍e̍e̍ pīɔ̍m. 

23Wāna̍ si̍nā bɛ̍ɛ̍ na̍a̍ o̍ cho̍ kɔ̄la̍ŋ te̍ wo̍, 

ō Mɛ̄lɛ̄ka̍ ō bālu̍ kpɔ̍kɔ̍su̍, ō nɔ̍ na̍a̍ fu̍lāā le̍ wo̍, vɛ᷅ mī Mɛ̄lɛ̄ka̍ tōsa̍ mbō hīōū lāchī 
a̍ wāa̍ yōōmū? 

24Cha᷄ŋ kɔ̄l tāmbɛ̍i̍yo̍ ndu̍ cho̍ ni᷅ŋ nyɛ̄ nī di̍a̍a̍ ni̍. Le̍ te̍le̍ŋ o̍ te̍le̍ŋ I̍ cho̍ kūŋnda̍ŋ a̍ 
nyɛ̄ nɛ̄īyāa̍. 

25Nyɛ̄ ya̍ I̍ wa̍ wōo̍ māā ō yɔ̄nu᷄ŋ a̍ ya̍ le̍ wo̍, ndu̍ kpe̍e̍kpe̍i̍ ko̍ma̍l la̍ ni̍. Nyɛ̄ sīōōŋīī 
bɛ̄ndūe̍i̍ ī wa᷄ ya̍ le̍ ndu̍ wo̍, ndu̍ yɔ̍nu̍ŋ a̍ ya̍ ni̍. 

26I̍ nɔ̍ lɛ̍ kɔ̄l nyūlū o̍ kɔ̄l nyūlū o̍ yōōmū nūu̍ ni᷄ŋ te̍. Pɛ̄ŋgī o̍ pɛ̄ŋgī I̍ nɔ̍ lɛ̍ le̍. Dɛ̍nɛ̍ 
nī pa̍lāa̍ ō nɔ̍ lɛ̍ lāmɛ̄ɛ̄lu̍ le̍, hīōūwɔ̄ɔ̍ lāchī tu̍ŋ. 

Cho̍o̍bū 4 

SŪŪKIA̍̄Ŋ TĀSE ̍YƆ̍NU̍Ŋ CHO̍O̍BŪ TƐ̄Ɛ̄Ŋ NDA̍ CHĀĀŊĀĀ NDŪA̍A̍ WO̍ 
(4:1—14:22) 

Dīōmndā Ɛ̄līfa̍a̍sī so̍ō la̍ŋ 
1O̍ ko̍ŋ kɔ̍ɔ̍lī, mi̍ Ɛ̄līfa̍a̍sī, Cho̍o̍bū chāa̍ŋ ndɔ̍ fu̍la̍ Tɛ̍māŋ chi̍e̍e̍ wo̍ ō dīmūl Cho̍o̍bū 
māā, 

2Cho̍o̍bū, wānā su̍a̍ā nāa̍ nūm chu̍a̍ a̍ do̍o̍nūŋ tu̍mbe̍ le̍? Kɛ̍ I̍ nɔ̍lā mī me̍i̍ a̍ he̍ī le̍, 
mɛ̄ɛ̍ mī so̍ō. 

3Cho̍o̍bū, wānāā bɔ̄ɔ̍ bɔ̍ɔ̍ mi̍ nyɛ̄ pālāa̍ ō kōmāl nda̍, nu̍m si̍la̍ nda̍ ni̍. Wānāā nda̍ 
a̍a̍ nɔ̍ lɛ̍ kpāāyā o̍ kpāāyā le̍ wa̍ ma̍ lūēī nda̍ yōōmūa̍ŋ. 

4Tē wāŋndo̍ ndu̍ o̍o̍ be̍ndu᷄ŋ pɛ̍ mbō de᷄l, nūm nūm o̍o̍ mi̍ŋgī ndu̍ o̍ nɛ̄ī ni̍. Wānāā 
nda̍ a̍a̍ nɔ̍ lɛ̍ māyōōmū o̍ māyōōmū le̍ wa̍ ma̍ mīŋgī nda̍ sīmī yi̍. 

5Kɛ̍ nūm nūm mɛ̄ɛ̍ nyɛ̄ pālāa̍ ō kōma̍l nu̍m, vɛ᷅ a̍ nɔ̍la̍ mā bi̍u̍nu̍ŋ te̍? Mɛ̄ɛ̍ la̍ ko̍ma̍l 
nu̍m, vɛ᷅ ma̍ tāmbū kɔ̄l nu̍a̍ā? 

6Ā nɔ̄ bɛ̄ɛ̄le̍ŋ le̍ Mɛ̄lɛ̄ka̍, vɛ᷅ a̍ do̍ū ti̍i̍nda᷄ŋndo̍ o̍ ndu̍ ni̍ŋ te̍? Ā chō sa̍kpō Mɛ̄lɛ̄ka̍ o̍ 
hɔ̄l, a̍ nɔ̍ sɔ᷅ŋ o̍ sɔ̄ŋ te̍, vɛ᷅ a̍ ve᷅ le̍hɔ̍l o̍ nɛ̄ī māā ō chō nu̍m mālā le̍? 

7Lo̍o̍nu̍ŋ ndɔ̍ Cho̍o̍bū. Ā chē ni᷅ŋ wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ mbō sɔ̄la̍ dɛ̍nɛ̍ 
pa̍lāa̍? Ā chē ni᷅ŋ wāna̍ cho̍ sa̍kpō Mɛ̄lɛ̄ka̍ o̍ hɔ̄l lo̍ mbō sɔ̄la̍ tɛ̄ɛ̄mbūūwo̍? 

8Nyɛ̄ ya̍ I̍ si̍nā wo̍ cho̍ ni̍, wānā o̍ wānā nyɛ̄ ŋ̄ sāŋ ndo̍ ndu̍ ŋ̄ kūā ni̍. Tē a̍ wa̍a̍ yɔ̄ŋ 
wɔ̄ɔ̍ŋndo̍ pɛ̍, ɔ̄ɔ̄ mā tɔ̄l dɛ̍nɛ̍ wɔ̍ɔ̍ŋndo̍, ndu̍ ŋ̄ kūā ni̍ 

9Wānāā dɛ̍nɛ̍ wɔ̍ɔ̍ŋāā wāā nu̍a̍ā tē Mɛ̄lɛ̄ka̍ yōōmu̍ pɛ̍ fu̍ū ō tɛ̄ɛ̄mbu̍u̍ nda̍ a̍ hūēīyīī 
ndūɛ̍i̍. Te̍ o̍ dɔ̄ɔ̄nu᷄ŋ tu̍mbe̍ pɛ̍ ō tɛ̄ɛ̄mbu̍u̍ nda̍. 

10Wānāā dɛ̍nɛ̍ wɔ̍ɔ̍ŋnda̍ mā kūŋgu̍li̍a̍ŋ, ndu̍yɛ̍ mā pɛ̄ɛ̄li̍a̍a̍ wāŋnda̍ chōo̍ māā 
lākpɔ̍kūŋ. Kɛ̍ mī Mɛ̄lɛ̄ka̍ nɔ̄la̍ mbō yīmi̍ nda̍ chīŋndo̍ŋ o̍ lāsōndō, mbō chīi̍ 
kpāāyāla̍ ndāla̍ŋ. 

11O̍ ko̍ŋ, mī kpɔ̍kūŋāā kpāāyāā bɛ̍ndūa̍a̍ ha̍ā ā sɔ̄la̍ pīɔ̍mnda̍ŋ le̍ nyɛ̄ dīāā 
lēpɛ̄ŋndo̍. Ndu̍yɛ̍ chūāūwāā ndāa̍ kpo̍u̍ mā sɛ̄ŋi̍ŋ. 

12Pāa̍le̍ pi᷅lɛ̍, mi̍ tu̍ɛ̍ī mi̍ dīōmndo̍ ō wa̍ sūɛ̍i̍ nāa̍ ya̍ chu̍a̍ tōōlō pɔ̍, I̍ wa̍ dīōmndo̍ 
tūēīyɔ̄ɔ̍ sūɛ̍i̍ ya̍ o̍ lānī yu̍nɛ̍ɛ̍ bɛ̍ndū. 

13Sūɛ̍i̍ he̍ī o̍ lɔ̄mā sɔ̄la᷄ŋ ni᷄ŋ i̍ yɔ̍nu̍ŋ ya̍ ni̍, lɔ̄mā sɔ̄lāāmā īsīōōŋnda̍ŋ pīla̍ ya̍ I̍ wa̍ 
sɔ̄llo̍ ni̍, a̍ te̍le̍ŋ wāŋnda̍ ā hīāū nu̍a̍ā o̍ lūa̍a̍ŋ yi᷅kpi̍ wo̍. 

14Mi̍ sīōōŋīī bɛ̄ndūe̍i̍ ī bīī ya̍, mi̍ nyi̍i̍yā kpa̍kpā. Dīāllo̍ŋ kpo̍u̍ mi̍ ŋ̄ kūāndu᷄ŋ ya̍ 
mi̍si̍mi̍si̍. 

15Mi̍ hūēīye̍ ī kēī ya̍ hɔ̄lla̍ hūl fu᷅. Mi̍ tɔ̍nyɔ̍ŋ ŋ̄ chōŋ ya̍ lēkɔ̄ɔ̍ kpo̍u̍, a̍ sīōōŋīī bɛ̄ndūi̍i̍ 
bi̍ī ya̍ ve̍. 

16Mi̍ cha̍nu᷄ŋ nyɔ̍ɔ̍ ya̍ o̍ hɔ̄l īsīsi̍. Mi̍ ki̍ndī le̍ mī che᷅ nyɔ̄ɔ̍ ho̍ō, kɛ̍ I̍ bi̍i̍ ndu̍ bīlā le̍. 
Nyɔ̄ɔ̍ wa̍ le̍nde̍ o̍ me̍i̍yāā do̍ŋ do̍ŋ, mi̍ tu̍ɛ̍ī mi̍ dīōmndo̍ ō nyūnā āā, 

17“Wāna̍ chi̍o̍o̍ ō nɔ̄lā pa̍ mbō wa̍ sa̍kpō mbō hīōū Mɛ̄lɛ̄ka̍? Wāna̍ chi̍o̍o̍ ō nɔ̄lā pa̍ 
mbō wa̍ ō dīāndāā mbō hīōū wāna̍ to̍o̍si̍a̍a̍ ndu̍ wo̍? 

18Mɛ̄lɛ̄ka̍ bu̍ɛ̍i̍yāā ndūa̍a̍ cho̍ chōo̍ cho̍o̍ wa̍ bɛ̍ɛ̍ ō lāāla̍ŋ a̍ nda̍ le̍. Ki̍i̍la̍a̍ ndūa̍a̍ bɛ̍ɛ̍ 
kɛ̍sɛ̍ kɛ̍sɛ̍, mbō sāālu̍ŋ bi̍o̍ndɔ᷄ŋnda̍ŋ o̍ nda̍ ni᷄ŋ. 

19Tē Mɛ̄lɛ̄ka̍ ō chūa̍ wɔ̄ pɛ̍ ka̍ŋ le̍nde̍, ɔ̍ɔ̄ ni᷅ŋ nyɛ̄ yōōmāā o̍ to̍o̍si̍a̍a̍ a̍ bā ndɔ̄ɔ̍ wo̍, 
nyɛ̄ o̍ to̍o̍si̍a̍a̍ a̍ pūūlōo̍ wo̍, ō kāāŋgūa̍a̍ ā nɔ̄lā mā tɛ̄ɛ̄mbu̍u̍ wo̍? 

20Wāna̍ chi̍o̍o̍, mbō wa᷄ yōōmū māā dīi̍lɛ᷅ŋ, kɛ̍ lɔ̍ɔ̍pa̍ mī pāa̍le̍ŋ lē de᷄l ō vīŋnu᷄ŋ. 

Ō ve᷅ kɔ᷅l te̍, mī yōōmū ndɔ̄ɔ̍ ō chūū le̍ fɛ̍ɛ̍ŋ a̍ fɛ̍ɛ̍ŋ. 

21Ndu̍yɛ̍ wāŋnda̍ ha̍ā mā vī le̍nde̍, ā nɔ᷅ si̍nā pɛ̄ŋgo̍o̍ a̍ Mɛ̄lɛ̄ka̍ o̍kɔ̄ɔ̄ le̍.” 

Cho̍o̍bū 5 

1Cho̍o̍bū, ve̍e̍lu̍ wɔ̍ wa̍nā o̍ wānā lē mbō māla̍ nu̍m, tē wānā cho̍ nu̍m mālā Ki̍i̍la̍nɔ̍ 
Mɛ̄lɛ̄ka̍ kūɛ̍ɛ̍nɛ̍ ŋ̄ chō yɛ̄ mūli᷄ŋ nāa̍ ndu̍ ndu̍ mā nyu̍na̍ ndu̍ le̍ mālāa̍ mbō ya᷄ŋ lānī? 

2Kɔ̄l tūūwo̍ mbō dīī dīɔ̄mndo̍. Nɛ̄īyɔ᷄ŋndo̍ mbō dīī wa᷅na̍ ki̍ndu̍ kɔ̍l te̍ wo̍. 

3I̍ che᷅ ni᷅ŋ mi̍ dīɔ̄mndo̍ ō dīī dɛ̍nɛ̍ mi̍ nyɛ̄ o̍ nyɛ̄ wā ō kɛ̄ndɛ̄ a̍ ndu̍. Kɛ̍ o̍ lē pīlɛ̍ ni᷄ŋ 
kpe̍, mi̍ ha̍ndū nāa̍ ndūāā cha̍lāa̍ sēndi̍o̍o̍ chōo̍. 

4Le̍ te̍le̍ŋ o̍ te̍le̍ŋ, yōōmūlā chūāūwāā ndūa̍a̍ lā cho̍ lɛ̍ o̍ bā ndā cho̍o̍ yɛ̍lɛ̍kɛ̍lɛ̍ɛ̍ le̍. 
Ā nɔ̍ lɛ̍ wānā o̍ wāna̍ su̍ŋgū le̍ nda̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ mbō sōō le̍ nda̍ le̍. 

5Sāŋgā ndɔ̍ o̍ sa̍ŋgā o̍ chīɔ̄ɔ̄ŋ ndɔ̄ɔ̍ŋ ni᷄ŋ ndo̍, wānāā yīa̍a̍ŋ mā chō chōo̍ wa̍ nda̍ 
di̍ā sa̍ŋgā kōŋ ni̍. Tɔ̄lɔ̄ɔ̄lā pɔ̄mpɔ̍mbɔ̄la̍ lo᷅ bɛ̍ɛ̍ o̍ sāŋgāsāŋga̍la̍ŋ tɛ̄ɛ̄ŋ o̍ chīɔ̄ɔ̄ŋ 
ndɔ̄ɔ̍ŋ ni᷄ŋ nda̍ŋ, mā dīndi̍ la̍ŋ nūūwāa̍ pa̍ku̍. Wānāā lēhɔ̄llāā bɛ̄ndūa̍a̍ nda̍ di̍a̍ā 
su᷅ltā ndɔ̄la̍ŋ ni̍. 

6Nyɛ̄ kīndīlāa̍ ko̍mā ho̍ō wāŋndo̍ wo̍, ō cho̍ wu̍lɔ̄ɔ̄ le̍ o̍ wu᷅l lɛ᷅ŋ te̍. Dɛ̍nɛ̍ pa̍lāā 
wāŋndo̍ ō sɔ̄lā ho̍ō wo̍, ō cho̍ lɛ᷅ŋ te̍ o̍ fu̍lā le̍. 

7Wāna̍ chi̍e̍e̍ o̍ wāna̍ chi̍e̍e̍ ve̍lu᷄ŋ o̍ chi̍e̍ēŋndo̍ chōo̍, nyɛ̄ pālāa̍ chō le̍ nūm. Mɛ̄ɛ̍ 
yīŋnde̍ŋ lē pīɛ̄ndī nu̍a̍ā o̍ lē pīlɛ̍ ni᷄ŋ yɛ̍, le̍nde̍ nyɛ̄ pālāa̍ ō kēlēŋā wa᷅na̍ chi̍o̍o̍ dēlɔ̄ɔ̍ 
chōo̍ ni̍. 

8Tē ya̍ i̍i̍ wa̍ nūm pɛ̍ Cho̍o̍bū, o̍ Mɛ̄lɛ̄ka̍ lo̍ ya̍ I̍ wa̍ mūli᷄ŋ ni̍. Mɛ̄lɛ̄ka̍ ya̍ I̍ wa̍ sūɛ̍i̍ nīi̍ 
mālɔ̄ɔ̄ o̍ bā ni̍. 

9Sɔ̄ɔ̍ŋ kɔ̄ndɔ̄fi̍li̍ŋ Mɛ̄lɛ̄ka̍ tōsā wo̍ŋ, ŋ̄ nɔ̍lā mī sīna̍ mu̍ŋ pɛ̄ŋgu̍ le̍. Sɔ̄ɔ̍ŋ bɛ̍ndūŋ o̍ 
to̍sā wo̍ŋ, ŋ̄ chu̍ū chɔ̍m te̍. 

10Mbō yɔ᷄ŋ pīɔ̍ɔ̍ o̍ chi̍e̍ēŋndo̍ ni᷄ŋ, mbō pɔ̄ɔ̄li̍a̍a̍ tɔ̄lɔ̄ɔ̄la̍ŋ o̍ chīɔ̍ɔ̍ŋ ni᷄ŋ kpo̍u̍. 

11Wānāa̍ tu̍si̍ŋ to̍o̍lō wa̍ mbō hēēlu̍ nda̍ te̍mā. Ndu̍yɛ̍ wānāa̍ cho̍ a̍ kɔ̄ltā tāmbɛ̍i̍la̍ŋ 
nda̍, mbō tōsa̍ mā dɔ̄ɔ̄nu᷄ŋ nya̍a̍le̍. 

12Wānāā kāŋgālāa̍ mbō tɛ̄ɛ̄mbu̍u̍ tūūlā ndāla̍ŋ kpo̍u̍, Nyɛ̄ o̍ nyɛ̄ nda̍ tūū le̍ tōsāa̍ 
ā nɔ̍lā mā tōsa̍ ndu̍ le̍. 

13Wānāa̍ chu̍a̍nu̍ŋ māā ā chō wānāā kɔ̄l kālu̍a̍a̍ bɛ̍ndū wa̍, 

14īpāla̍ de᷅ŋ mī nyūmnda̍ŋ mā tōl le̍ nda̍. Pāa̍le̍ŋ yɔ̄nɔ᷄ŋndo̍ ko̍ni̍, mā lūɛ̄ī o̍ 
nyūmnda̍ŋ ni᷄ŋ. 

15Kɛ̍ wānāā tāmbɛ̍i̍ya̍ nda̍ mī Mɛ̄lɛ̄ka̍ pīŋi̍ nda̍, wānāa̍ cho̍ sāŋgāa̍ wāŋnda̍ o̍ bā 
bɛ̄ŋgu̍ wa̍, nda̍ bɛ̍ɛ̍ mbo̍ pīŋī nda̍. 

16Mbo̍ tōsā mi̍ wānāā tāmbɛ̍i̍ya̍ ā dūāū tīīnda᷄ŋndo̍ o̍ ndu̍ ni̍ŋ, ndu̍yɛ̍ mbo̍ kīnda̍ 
wānāā dɛ̍nɛ̍ wɔ̍ɔ̍ŋnda̍ sōndōla̍ŋ. 

17Nya̍a̍lo̍o̍ chō le̍ wāna̍ Mɛ̄lɛ̄ka̍ ō mīŋgī ho̍ō o̍ nɛ̄īyo̍. Le̍la̍ŋ tē Mɛ̄lɛ̄ka̍ nɔ̍ kpāāyāa̍ 
kpo̍u̍ wo̍ ō mīŋgi̍ nu̍m o̍ nɛ̄ī pɛ̍, ta̍mbū kɔ̄l te̍. 

18Mɛ̄lɛ̄ka̍ mbō bōōlu̍u̍ wānā, kɛ̍ mbō yīu̍ pāūvīī kēŋ, mbō yɔ̄ŋu̍l wānā, kɛ̍ mbō 
chīɔ̍u̍ nu̍m. 

19Te̍le̍ŋnda̍ bɔ̍ɔ̍ bɔ̍ɔ̍, mbō chīīndi̍a̍a̍ nu̍m o̍ kpūndɛ̍la̍ŋ ni᷄ŋ, mɛ̄ɛ̍ mɛ̄ɛ̍ kpūndɛ̍la̍ŋ lā 
kōma̍l nu̍m. 

20A̍ te̍le̍ŋ yīmā bɛ̄ndūa̍ŋ mbō chīīndi̍a̍a̍ nu̍m, ndu̍yɛ̍ a̍ te̍le̍ŋ chɔ̄ūwo̍, mbō mānda̍ 
nu̍m ya̍a̍mɔ̍ɔ̍wa̍ di̍ī nu̍m te̍. 

21Mbō mānda̍ nu̍m, wāna̍ di̍mī di̍ōmndā wɔ̄ɔ̍ŋnda̍ŋ a̍ nūm ndo̍ ō nɔ̍lā nu̍m te̍. Ā 
yɔ᷄ŋ bɛ̍ɛ̍ mī sɔ̍ŋgɔ̍la̍ŋ lā wa̍, mā wa̍ nyɔ̄ɔ̍ŋ tɛ̄ɛ̄mbūūwo̍, sīōōŋīī bi̍ī nu̍m te̍. 

22Sɔ̍ŋgɔ̄la̍ŋ lā wa̍ bɛ̍ɛ̍, mī wāŋnda̍ wa̍ nyɔ̄ɔ̍ŋ tɛ̄ɛ̄mbūūwo̍, ndu̍yɛ̍ mī yīmā bɛ̄ndūa̍ŋ 
mā wa̍, pɛ̄ɛ̄sāa̍ ŋ̄ pɛ̄ɛ̄sā mu̍ŋ kpo̍u̍ ni̍. Ndu̍yɛ̍ vīsīāā bīyāa̍ bɛ̍ɛ̍, sīōōŋīī bi̍ī nu̍m le̍ 
nda̍ le̍. 

23Pōūta̍ cho̍ bɛ̍ɛ̍ o̍ chīɛ̄ī nūmnde̍ ni᷄ŋ nda̍ŋ, ō pīlɛ̍ bɛ̍ɛ̍ ō nɔ̍lā mbō yɔ̄ŋu̍l nu̍m o̍ 
wa̍llo̍ ni᷄ŋ te̍. Ndu̍yɛ̍ vīsīāā yōndūa̍a̍ bɛ̍ɛ̍, mā wa̍ a̍ kɔ̄l nyūlū a̍ nūm. 

24Ā wānu̍ŋ ni̍ŋ o̍ tɛ̍ndīi̍ nu̍mndo̍ ni᷄ŋ o̍ ma̍ndāā yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ nu̍m 
te̍. Ā mɛ̄ɛ̄ndāŋ ni̍ŋ chɔ̍lūāā nūmnda̍, mā wa̍ ā chīŋāā sɔ̍dɔ̍, ō pīlɛ̍ bɛ̍ɛ̍ fe̍ŋāŋ ni̍ŋ 
le̍cho̍ō le̍. 

25Wānāa̍ fu̍lā ni̍ŋ o̍ pūlālē nūmnde̍ŋ chōo̍ wa̍, ā wā ni̍ŋ ta̍u̍ ta̍u̍. Chūāūwāā 
nūmnda̍ ā wā ni̍ŋ ha̍a̍a̍, mɛ̄ɛ̍ bīllo̍ ō chō nu̍a̍ā ō tīūwāā lɛ̄ŋ yɛ̍, le̍nde̍ nda̍ wā ni̍ŋ 
ni̍. 

26Mɛ̄ɛ̍ wi̍tīi̍yo̍ŋ ŋ̄ vēsā nu̍a̍ā nyɛ̄ kɛ̄ndɛ̄ kɛ̍ndɛ̄, mī ŋ̄ fūūlu̍u̍ te̍le̍ŋ ku̍a̍u̍wāā yɛ̍, 
le̍nde̍ ŋ̄ yūwā ni̍ŋ ku̍ndɛ̄ī ni̍ ma̍lāŋ ŋ̄ wū. 

27Cho̍o̍bū, ŋ̄ mɛ̄ɛ̄ndi̍a̍ŋ o̍ sɔ̄ɔ̍ŋ mu᷅ŋ ni᷅ŋ nyɛ᷅ kɛ̄ndɛ̄ kɛ̍ndɛ̄. 

Ŋ̄ chē māā tōnya̍ ŋ̍ cho̍ ni̍, le̍la̍ŋ nūm pi̍la̍ yi̍ya̍ŋ a̍ mu̍ŋ o̍kɔ̄ɔ̄, ŋ̄ chō mālāa̍ le̍ nūm. 

Cho̍o̍bū 6 

Cho̍o̍bū ŋɔ̍ɔ̍chi̍a̍ŋ a̍ Mɛ̄lɛ̄ka̍ 
1Mi̍ Cho̍o̍bū o̍ mu̍lī māā, 

2nyɛ̄ pālāa̍ cho̍ ya̍ chōo̍ ki̍nɛ̍i̍ yo̍, tē ndu̍ o̍o̍ wa̍ nyɛ̄ hāndāā o̍ sēke̍lēi̍ cho̍o̍ pɛ̍ le̍ 
lūsu̍l ndɔ̄ɔ̍ sīnāa̍, sāŋgā o̍ sāŋga̍ cho̍ ya̍ chōo̍ mī wāna̍ a̍a̍ nɔ̍la̍ ndu̍ lāndɔ̄ɔ̄ o̍ sēke̍lēi̍ 
le̍ lūsu̍l ndɔ̄ɔ̍ sīnāa̍, 

3ō lūsu̍l ō hīōū si̍o̍ōŋnde̍ o̍ pēe̍ mɛ̄ŋmā īhɛ᷄llo̍. Nyɛ̄ kōŋ nya̍ tūɛ̄ī ya̍ sūɛ̍i̍ nu̍a̍ā ni̍ 
māā dīɔ̄m, dīōm o̍ dīōm ko̍ o̍ fu̍la̍ ya̍ o̍ sōndō. 

4Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō vīī vi̍i̍ ya̍ a̍ chīŋɔ̍ma̍ ndūa̍ŋ, mi̍ mā lūɛ̄ī ya̍ o̍ ŋ̄dīāl. 
Yi̍ndɔ̄mā chīŋɔ̍ma̍ ndūa̍ŋ mā tīu̍ ya̍ o̍ ŋ̄dīāl kpo̍u̍. Mɛ̄lɛ̄ka̍ pēi̍ ya̍ a̍ sīōōŋīī ndūɛ̄ī 
bɛ̍ndūe̍i̍. 

5Sōfɛ̍lɔ̍ɔ̍ ve᷅ bi᷅llo̍ dīo̍o̍ mbō cha᷄ŋ a̍ yīa̍a̍ŋ te̍. Nāūwo̍ ve᷅ di̍o̍la̍ŋ mbō cha᷄ŋ le̍ nyɛ̄ dīāā 
lēpɛ̄ŋndo̍ le̍. 

6Nyɛ̄ dīāā pa᷄ŋndo̍, tē a̍ do̍u̍ ndu̍ hɛ᷄lle̍ le̍ ō yēēlā nu̍m pa̍ o̍ sōndo̍? Pēltē sɔ̄ɔ̍le̍ 
ya̍u̍wāāle̍ŋ, nyɛ̄ hūmbū kōŋ lēni᷄ŋ, ō yēēlā nu̍m o̍ sōndo̍? 

7Nyɛ̄ dīāā wāā le̍nde̍, yēēmɛ̍i̍ ndɔ̄ bi̍ī ya̍ bɛ̍ɛ̍ le̍. Mɛ̄ɛ̍ wāŋndo̍ ō wā nu̍a̍ā a̍ nāa̍ mī 
nyɛ̄ dīa̍a̍ ō fūla̍ ndu̍ chūŋ wɔ̄ɔ̍ŋndo̍ o̍ mīli̍ŋ yɛ̍, le̍nde̍ o̍ fu̍lā ya̍ chūŋ o̍ mīli̍ŋ ni̍. 

8A̍a̍a̍, mī Mɛ̄lɛ̄ka̍ ndu̍ o̍o̍ mu̍li̍ ya̍ dīōm, mī Mɛ̄lɛ̄ka̍ ndu̍ o̍o̍ to̍sa̍l la̍ nyɛ̄ ya̍ I̍ nyu̍na̍ 
ndu̍ dīōm le̍ ndu̍ wo̍. 

9Ko̍ŋ cho̍ ni̍, mī Mɛ̄lɛ̄ka̍ ndu̍ o̍o̍ chu̍a̍ yōōmū nūu̍, mī Mɛ̄lɛ̄ka̍ ndu̍ o̍o̍ chu̍a̍ bā ndɔ̄ɔ̍ 
mī ndu̍ o̍o̍ ke̍lū yōōmū nūu̍ kpa̍li̍, 

10ya̍ i̍i̍ na᷅ŋ ni̍ŋ bɔ̍ɔ̍ kɔ᷅l. Tē ya̍ i̍i̍ si̍na̍ pɛ̍ māā ndu̍ o̍o̍ to̍sāl la̍ ni̍ŋ ke̍ŋ, mi̍ chē bɛ̍ɛ̍ mī 
nyɛ̄ nɛ̄īyāā bɛ̄ndōo̍ ō wā ya̍ chōo̍, kɛ̍ I̍ wa̍ hūūlū a̍ nya̍a̍lo̍o̍, kāni̍ fo̍ndōle̍, I̍ si̍nā 
māā kāni̍ bɛ̍ɛ̍, I̍ so̍li̍ wɔ̍ Mɛ̍lɛ̄ka̍ kāsīo̍o̍ dīōm mī kɛ̍ɛ̍ nyɛ̄ o̍ di̍mu̍l la̍ wo̍ tōsāa̍ le̍. 

11I̍ nɔ̍ lɛ̍ lēyōōmū o̍ lēyōōmū mī hi̍o̍ū lāchī a̍ wāa̍ yōōmū le̍. 

Ō yɛ̄ɛ̍nɛ̍ ya̍ I̍ nɔ̍ yɛ̄ vɛ̄lɛ̄ lēhɔ̄l o̍ nɛ̄ī le̍ ndu̍ mī hi̍o̍ū lāchī a̍ wāa̍ yōōmū? 

12Bāā pōūwo̍ dīāllūŋ nūu̍ŋ ŋ̄ chō ni̍ māā I̍ si̍nāŋ nyɛ᷅ nɛ̄īyāā le̍? Bāā būlɔ̍ŋsīi̍ye̍ 
dīāllūŋ nūu̍ŋ ŋ̄ chō nī? 

13I̍ nɔ̍ lɛ̍ kpāāyā o̍ kpāāyā mī nɔ̍la̍ ya̍ pi̍la̍ mālā le̍. Ndu̍yɛ̍ wānā o̍ wānā cho̍ mbō 
māla̍ ya̍ le̍. 

14Wānā o̍ wāna̍ che᷅ chāa̍ŋ nu̍m o̍ nyɛ̄ pālāā wāā nu̍a̍ā ni᷄ŋ pɛ̍ ma̍ ma̍la̍ ndu̍, mɛ̄ɛ̍ 
wānā ko̍ŋ a̍ nɔ̍ i̍si̍o̍o̍ŋ le̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ le̍. 

15Nya̍ chāāŋāā nīa̍a̍ lā hūi̍ ya̍ ko̍, mɛ̄ɛ̍ pēēla̍ pɔ̍mbɔ̄la̍ŋ lā nɔ̄ nu̍a̍ā wāŋnda̍ hūīyo̍ a̍ 
wɔ̄ɔ̄le̍ŋ yɛ̍. 

16Pēēla̍ŋ nda᷅ŋ a̍ sīālte̍ŋ, mɛ̄ŋmā ndūa̍a̍ŋ tē mā nyūlu̍l pɛ̍ te̍i̍, mī mā sīmnu᷄l lu̍e̍ī 
kpu̍ŋgbɛ̄i̍, mi̍ mɔ᷄m i̍kpu̍ŋgbāa̍ kūmbū ma̍ kpu̍. 

17Kɛ̍ a̍ te̍le̍ŋ hāŋgu̍llo̍, mī pēēla̍ŋ nda᷅ŋ lā lo᷄ pɛ̍, tē hāŋgu̍l bɛ̄ndōo̍ ō hīŋ ndɔ̍ɔ̍ pɛ̍, lā 
vēla̍ sɛ̍ɛ̍ŋ. 

18Mī wānāā lēyākūa̍a̍ ba̍lū o̍ sōfɛ̍li̍a̍a̍ chōo̍ wa̍ ā lo̍ mɛ̄ŋnda̍ŋ ma᷅ŋ nūūvīa̍a̍ mā 
lāāsi̍a̍ŋ, mā lo̍ bālɔ̄ɔ̍ o̍ lɛ̄ŋndē po̍lte̍ŋ ni᷄ŋ mā vī. 



1118 

 

 
Kisi Bible Quick 

© 2013 Bible Society in Liberia. 
 

 
 

 

19Wānāā lēyākūa̍a̍ ba̍lū o̍ sōfɛ̍li̍a̍a̍ chōo̍ wa̍ mā fūla̍ Tɛ̍mā mā hīŋ mɛ̄ŋnda̍ŋ ma᷅ŋ 
nūūvīa̍a̍. Mī ha̍ā fūla̍ Si̍ɛ̍bā mā hīŋ, ā wā yi̍ya᷄ŋndo̍ māā ā chō mɛ̄ŋnda̍ŋ sāālɔ᷄ŋ. 

20Wānāā lēyākūa̍a̍ ha̍ā mā hīŋ a̍ kɔ̍l kōŋ kpe̍e̍kpe̍i̍, māā ā chō hūnɔ̄ɔ̄ mɛ̄ŋnda̍ŋ 
sāālɔ᷄ŋ, kɛ̍ tē ā hīŋ pɛ̍ ā se̍e̍lūŋ nyɛ᷅ o̍ nyɛ̄ le̍, o̍ ko̍ŋ, mā tāmbu̍ lākɔ̄l, mī kɔ̄lta̍ŋ lā 
lāāsi̍a̍ŋ nda̍. 

21Lā hūi̍ ya̍ ko̍ mɛ̄ɛ̍ pēēla̍ŋ nda᷅ŋ lā hūī nu̍a̍ā wāŋnda̍ yɛ̍. Lā chē nyɛ̄ pālāa̍ cho̍ ya̍ 
chōo̍ wo̍, mi̍ sīōōŋnde̍ mīīŋgū nya̍ bīyɔ̄ɔ̍. 

22Bāā nyūnāa̍ ya̍ I̍ nyu̍na̍ nya̍ ni̍ le̍ mī lā chūu̍ ya̍ kēla̍ŋ? 

Ɔ̄ɔ̄ bāā dīmūllo̍ ya̍ I̍ di̍mu̍l nya̍ ni̍ le̍ mī lā chūa̍ nyɛ̄ o̍ sūltā nyāla̍ŋ chōo̍ mī kɔ̍ lu̍ɛ̍ī 
lūɛ̄īyɔ̄ɔ̄ ni᷄ŋ ndo̍ le̍ ya̍? 

23Ɔ̄ɔ̄ bāā dīmūllo̍ ya̍ I̍ di̍mu̍l nya̍ ni̍ le̍ mī lā chīīndi̍a̍a̍ ya̍ ya̍a̍mɔ̍ɔ̍wa̍a̍ nīa̍a̍ o̍ ba̍, 

ɔ̄ɔ̄ le̍ mī lā yɔ̄ŋgu̍ nyɛ̄ le̍ ya̍ bāŋāa̍ wānāa̍ cho̍ ya̍ nyɛ̄ pālāa̍ tūsīo̍o̍ chōo̍ wa̍ o̍ ba̍? 

24A̍wā, mɛ̄ɛ̍ lā pɛ̄ɛ̄ku̍ ya̍, I̍ ya᷅ŋ ndɔ̍ nya̍ nīla̍ŋ. Lā chɔ᷄m ya̍ bīōndɔ᷄ŋnda̍ nīla̍ŋ. 

25Dīōmndā tōnya̍la̍ŋ a̍ kpāāyā la̍ hu᷅ŋ ni̍ le̍ mālāa̍. Kɛ̍ nya̍ nya̍ dīōmndā nya̍ chō ya̍ 
dīmūllo̍ la̍ŋ ki̍nɛ̍i̍, lā cho̍ di̍ōmnda̍ mi̍ŋgi̍ wānā o̍ nɛ̄ī le̍. 

26Lā chūa̍ ya̍ māā wāna̍ nɔ̍ lɛ̍ tīīnda᷄ŋ o̍ tīīnda᷄ŋ te̍ wo̍ ya̍ I̍ cho̍ ni̍, ndu̍yɛ̍ māā nyɛ̄ 
o̍ nyɛ̄ ya̍ I̍ cho̍ dīmīo̍o̍ hūēīye̍ ko̍ni̍ o̍ cho̍ ni̍. Lā nɔ̄ o̍ kɔ̄l lā nɔ̄lā mī lā mīŋgi̍ wānā 
wa̍ā le̍nde̍ o̍ nɛ̄i̍? 

27Nya̍ lā bīī kɔ᷅llo̍ mī lā wūu̍ kōo̍ŋ nya̍ wāŋnda̍ le̍ wāna̍ ku̍ā a̍ vīi̍ nɔ̍ fi̍nyā le̍ wo̍. Lā 
bīī kɔ᷅llo̍ mī lā pīsi̍ chāa̍ŋ nyā le̍ nyɛ̄ sɔ̄lāa̍. 

28Kɛ̍ yāndi̍i̍ lā tōfa̍ wɔ̍ ya̍ hɔ̄lla̍ chi̍ŋ, I̍ cho̍ wa᷅na̍ di̍mi̍ lāchōōwā le̍. 

29Le̍la̍ŋ I̍ cho̍ nya̍ nyɔ̄ɔ̄lōo̍ mī lā mūli̍ŋ, mī lā pɛ̄ŋgi̍ ka̍fālā wāā nu̍a̍ā tōsāa̍ a̍ ya̍. Lā 
mūli̍ŋ mī lā chɛ᷄l ndi̍ māā I̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. 

30Lā tūēī ni᷅ŋ mī chōōla̍ŋ lā fūlā ya̍ o̍ sōndo̍? Lā nɔ̄ o̍ kɔ̄l, I̍ nɔ̍lā mī si̍na̍ nyɛ᷄ cho̍ 
dɛ̍nɛ̍ pa̍lāa̍ wo̍ le̍? 

Cho̍o̍bū 7 

1Wāna̍ chi̍o̍o̍ wāa̍ yōōmū ō chō māchūāā mɛ̄ɛ̍ wāŋndo̍ ō wā nu̍a̍ā kpe̍ku̍ ka̍lā ka̍lā 
bɛ̄ndōo̍ tōsāa̍ yɛ̍. Mɛ̄ɛ̍ nda̍ chūā nu̍a̍ā wāŋndo̍ le̍ wa̍li̍ lēpāla̍a̍ le̍ mā pāāwa̍ ndu̍ yɛ̍, 
le̍nde̍ wāna̍ chi̍o̍o̍ pālɛ̍i̍ ndūɛ̍i̍ ī chō o̍ chi̍e̍ēŋndo̍ chōo̍ ni̍. 

2Mɛ̄ɛ̍ chīɔ̍ɔ̍ ō wā nu̍a̍ā wa̍llo̍ o̍ pāa̍le̍ŋ mbō yēēma̍ pɛ̄ŋgīo̍o̍ o̍ wūndu̍le̍ŋ yɛ̍, le̍nde̍ 
wāna̍ chi̍o̍o̍ pālɛ̍i̍ ndūɛ̍i̍ ī chō o̍ chi̍e̍ēŋndo̍ chōo̍ ni̍. Mɛ̄ɛ̍ wāna̍ nda̍ chūā ho̍ō le̍ wa̍li̍ 
lēpāla̍a̍ wo̍ ō wā nu̍a̍ā pāāwā ndɔ̄ɔ̍ chūmndo̍ yɛ̍, le̍nde̍ pālɛ̍i̍ wāna̍ chi̍o̍o̍ ī chō ni̍. 

3Pāŋgu̍ŋ Mɛ̄lɛ̄ka̍ ke᷄ ya̍ le̍ wāa̍ yōōmū o̍ chi̍e̍ēŋndo̍ chōo̍ wo̍ŋ, I̍ cho̍ŋnu̍ŋ yo̍o̍mū o̍ 
pāŋgu̍ŋ mu̍ŋ ni᷄ŋ fo̍ndō fu̍u̍. Īchɔ̄l o̍ īchɔ̄l, nyɛ̄ nɛ̄īyāā bɛ̄ndōo̍ o̍ chō ya̍ chōo̍. 

4Tē I̍ hi̍ni̍ īchɔ̄l pɛ̍, nyūmnda̍ŋ mī mā bāndu̍ ya̍ o̍ hɔ̄l ha̍a̍a̍. Mī lɔ̍ɔ̍lu̍ mūlū mūlɔ᷄ŋndo̍ 
pi̍i̍ pi̍i̍ a̍ nyɛ̄ nɛ̄īyāa̍, pāa̍le̍ŋ sīɔ̍ɔ̍ ya̍ i̍ hi̍a̍ū ni᷅ŋ kēlēŋā yēēmā. 

5Chāa̍ ā lūɛ̄ī ya̍ ni᷅ŋ ma̍ tīū ya̍ kɔ̄ɔ̍le̍ŋ kpo̍u̍. Pāūve̍ ī tīu̍ ya̍ kɔ̄ɔ̍le̍ŋ kpo̍u̍. Dīāllo̍ŋ ŋ̄ 
būūlu̍u̍ ya̍, mi̍ kūsu̍a̍ŋ mā wā ya̍ tāālīa̍a̍ kɔ̄ɔ̍le̍ŋ kpo̍u̍. 

6Pālɛ̍i̍ nīi̍ o̍ chi̍e̍ēŋndo̍ chōo̍ ī kēle̍ŋa̍ bɔ̍ɔ̍ chu̍wɔ̄ɔ̍, mɛ̄ɛ̍ wānā lu̍a̍ā kōlāa̍ ō kēlēŋā 
nu̍a̍ā a̍ bo̍lo̍ ndɔ̄ lu̍a̍ā kōlāa̍ yɛ̍. Ndu̍yɛ̍ ī chūū le̍nde̍, I̍ nɔ̍ nyɛ᷅ o̍ nyɛ̄ ya̍ I̍ wa᷅ le̍hɔ᷅l o̍ 
nɛ̄ī le̍ ndu̍. 

7O̍o̍ Mɛ̄lɛ̄ka̍, lo̍o̍nu̍ŋ māā yōōmū ya̍ I̍ nɔ̍ ho̍ō wo̍, hūēīyīī kāni̍ fo̍ndō fu̍u̍ ko̍ni̍ o̍ cho̍ 
ni̍. Le̍ fɛ̍ɛ̍ŋ a̍ fɛ̍ɛ̍ŋ I̍ sɔ̍lā lɛ̍ kɔ̄l nyūlōo̍ o̍ yōōmū nūu̍ ni᷄ŋ te̍. 

8Su̍ŋ su̍ŋ ko̍ ŋ̄ chō ya̍ chɔ̄ɔ̍ ni̍, kɛ̍ te̍le̍ŋ cho̍ fūūlūū a̍ chi᷅ lɛ̍ ni̍ŋ ya̍ ni̍ŋ le̍. Ā mɛ̄ɛ̄ndāŋ 
ni̍ŋ le̍ ya̍ a̍ te̍le̍ŋ ko̍ŋ, kɛ̍ I̍ ku̍a̍ŋnūŋ ni᷅ŋ. 

9Wāna̍ chi̍o̍o̍ tē ō kūɛ̄ ni᷅ŋ chi̍e̍e̍ pīɔ̍m pɛ̍, ō nɔ̍lā lɛ̍ mbō mīīŋgu̍ chi̍e̍ēŋ te̍. Mɛ̄ɛ̍ 
yu̍mbu̍ yu̍mbo̍o̍ ō fāŋāŋ nu̍a̍ā wānā chi᷅ lɛ̍ ndu̍ le̍, le̍nde̍ i̍ yɔ̍nūŋ a̍ ndu̍ ni̍, 

10ō mi̍i̍ŋgū lɛ̍ o̍ ndu̍lo̍ chi̍ɛ̍ī ni̍ŋ te̍. Wānāa̍ nda̍ chīɛ̄ɛ̄li̍āŋ nda̍ bɛ̍ɛ̍ mā pūɛ̄ɛ̄nu̍ŋ a̍ 
ndu̍ o̍kɔ̄ɔ̄. 

11Le̍la̍ŋ I̍ nɔ̍lā mī me̍i̍ a̍ he̍ī le̍, mɛ̄ɛ̍ mī so̍ō. Kɔ̄l nūu̍ ō tāmbu̍ ō bɔ̄ɔ̍, mɛ̄ɛ̍ mī so̍ō. 
Mɛ̄ɛ̍ mī ŋɔ̍ɔ̍chi̍a̍ŋ a̍ nyɛ̄ kīndīlāa̍ cho̍ ya̍ chōo̍ wo̍ o̍kɔ̄ɔ̄. 

12Mɛ̄lɛ̄ka̍, bāā pēe̍ mɛ̄ŋmā īhɛ᷄llo̍, ɔ̄ɔ̄ vīsī bɛ̄ndū pēe̍ mɛ̄ŋmā īhɛ᷄llo̍ ya̍ I̍ cho̍ ni̍, mā 
ha̍ndu̍ ya̍ hɔ̄lte̍ŋ kɔ̄ɔ̄lī mɛ̄ŋgɛ̄lāa̍ nu̍a̍ā? 

13Tē I̍ hi̍ni̍ o̍ kpēle̍ nūu̍ chōo̍ pɛ̍ le̍ mī lɔ̍l, ɔ̄ɔ̄ mī hi̍ni̍ sīɛ̄ndi᷄ŋndo̍ le̍ mī pɛ̍ŋgi̍, I̍ wa᷅ 
yi̍ya᷄ŋndo̍ māā nyɛ̄ nɛ̄īyāa̍ cho̍ ya̍ chōo̍ wo̍ ō chō ti᷄ŋ pɛ̍ŋgī, mī sɔ̍la̍ ti᷄ŋ kɔ̄l nyɔ̄ɔ̄lāa̍. 

14Kɛ̍ lɔ̄mā sɔ̄lāāma̍ to̍sā mī sīōōŋīī bɛ̄ndūe̍i̍ ī bīī ya̍ wa̍ŋ, ma̍ŋ ŋ̄ tōsa̍ ni̍ mī sɔ̍l. Sɔ̄ɔ̍ŋ 
sīōōŋīī bɛ̄ndūe̍i̍ ī bīī ya̍ le̍ mu̍ŋ ndo̍ŋ, mu̍ŋ ŋ̄ tōsa̍ ni̍ mī che᷅ o̍ yi̍lāŋnda̍ ni᷄ŋ. 

15Pīɔ̍mndo̍ ndu̍ ya̍ I̍ hi̍a̍ū ye̍e̍mā a̍ wāa̍ yōōmū mī dīāllūŋ nu᷄ŋ ŋ̄ wa̍ o̍ sāŋgā wāā 
nu̍a̍ā ni᷄ŋ. Māā wāŋndo̍ ō sāa̍ ya̍ ko̍ bo̍lōla̍ŋ mbō dīī ya̍ o̍ fōōfōo̍ chōo̍. 

16I̍ sa̍ŋga̍ a̍ yōōmōo̍. I̍ ye̍e̍ma̍ lɛ̍ mī wa̍ yōōmū fɛ̍ɛ̍ŋ a̍ fɛ̍ɛ̍ŋ te̍. Le̍la̍ŋ ma̍l ni᷅ŋ. Yōōmū 
nūu̍ nyɛ̄ fo̍ndō fu̍u̍ o̍ cho̍ ni̍. 

17Vɛ̄ɛ̍nɛ̍ wa᷅na̍ chi̍o̍o̍ ō chō yɛ̍ mā ha̍ndu̍ ndu̍ hɔ̄lte̍ŋ kɔ̄ɔ̄lī nu̍a̍ā kpɛ̍? Vɛ᷅ mā ha̍ndu̍ 
wāna̍ chi̍o̍o̍ hɔ̄lte̍ŋ kɔ̄ɔ̄lī nu̍a̍ā? 

18Īdīi̍ o̍ īdīi̍ mɛ̄ɛ̍ mā mɛ̍ɛ̍nda̍ŋ ndu̍, ndu̍yɛ̍ mā ke̍ ndu̍ tōfāa̍ pɛ̄ŋgu̍ o̍ pɛ̄ŋgu̍. 

19A̍ fe̍ŋā ya̍ ni᷅ŋ bɛ̍ɛ̍ ti̍ŋ hɔ̄lte̍ŋ kɔ̄ɔ̄lī nyɛ̄ pɔ̄mbɔ̄, 

ɔ̄ɔ̄ mā ma̍l la̍ ni᷅ŋ bɛ̍ɛ̍ ti̍ŋ yɔ̄ndī mī me᷅l lēlɔ̄lū le̍? 

20Tē ō wa̍ pɛ̍ māā yɔ̄ŋ wɔ̄ɔ̍ŋndo̍ ya̍ I̍ to̍sa̍ a̍ nūm ni̍, yɔ̄ŋ wɔ̄ɔ̍ŋ su̍u̍ yɛ̄ɛ̍nɛ̍ ya̍ I̍ to̍sa̍ 
yɛ̍ a̍ nūm Mɛ̄lɛ̄ka̍, nūm wāna̍ ha̍ndū ho̍ō wāna̍ chi̍o̍o̍ hɔ̄lte̍ŋ kɔ̄ɔ̄lī mɛ̄ŋgɛ̄lāa̍ wo̍? 

Vɛ᷅ ma̍ sīīŋgūū ya̍ wānā tu̍sīāā nyɛ̄ pālāā chōo̍ le̍ te̍le̍ŋ o̍ te̍le̍ŋ? Wōlɔ̄ɔ̄lā lūsu̍lɛ̍i̍la̍ 
māāvɛ̄ɛ̄ ya̍ I̍ si̍mnu᷄ŋ yɛ̍ nāa̍ nūm chu̍a̍? 

21Mɛ̄ɛ̍ a̍ nɔ̍lā mā ma̍l la̍ le̍ yɔ̄ŋ nī wɔ̍ɔ̍ŋndo̍ le̍? 

A̍ me̍lnūŋ ya̍ le̍ nyɛ̄ ya̍ I̍ to̍sa̍ wo̍ le̍? 

Ō bēndu̍ lɛ̍ a̍ te̍le̍ŋ te̍ mī hu̍ŋ kɔ᷅ o̍ pūūlōo̍ bɛ̄ŋgu̍. Ā mɛ̄ɛ̄ndāŋ ni̍ŋ le̍ ya̍ kɛ̍ a̍ se̍e̍lūŋ 
ya̍ ni̍ŋ te̍, I̍ ku̍a̍ŋnūŋ ni᷅ŋ. 

Cho̍o̍bū 8 

Dīōmndā Bi̍li̍dāā so̍ō la̍ŋ 
1O̍ ko̍ŋ kɔ̍ɔ̍lī, mi̍ Bi̍li̍dāā, Cho̍o̍bū chāa̍ŋ ndɔ̍ fu̍la̍ Su̍a̍ā wo̍ ō dīmūl Cho̍o̍bū, māā, 

2Cho̍o̍bū, ā chō wɔ̄ hīōūwɔ̄ɔ̍ lāchī kɛ᷅ a̍ sɔ̄ɔ̍ŋ nu̍m ŋ̄ chō mu᷅ŋ ndo̍ŋ? Nyɛ̄ o̍ nyɛ᷄ cho̍ 
nu̍m fūlāa̍ o̍ sōndō, ō chō māchūāā mɛ̄ɛ̍ hūēīye̍ ī chō nu̍a̍ā yɛ̍. 

3Mɛ̄lɛ̄ka̍ cho̍ wa᷅na̍ mu̍li̍ tōnya̍a̍ bāla̍ŋ a̍ mākɔ̄ɔ̄ mbō tōsa̍ lāka̍fā le̍. Mɛ̄lɛ̄ka̍ nɔ̍ 
kpa̍a̍yāa̍ kpo̍u̍ wo̍ ō mɛ̍ī i̍ cho̍ o̍ nɛ̄i̍ sa̍kpō ve̍ tōsāa̍ mbo̍ tōsa̍ ka̍fāla̍ŋ te̍. 

4Ō wā ni̍ŋ yɔ᷅ŋ wɔ̄ɔ̍ŋndo̍ chūāā nūmnda̍ ā tōsa̍ ni̍, mi̍ Mɛ̄lɛ̄ka̍ tūsī nda̍ nyɛ̄ pālāa̍ 
chōo̍ le̍ nyɛ̄ nda̍ tōsa̍ wo̍. 

5Le̍la̍ŋ nyu̍na̍ Mɛ̍lɛ̄ka̍ nɔ̍ kpāāyāa̍ kpo̍u̍ wo̍ dīōm le̍ mbō māla̍ nu̍m, ndu̍yɛ̍ mā 
nyɔ̍ɔ̍lu̍ ndu̍ le̍ mbō tūīīnu̍ŋ nu̍m īnyīɛ̍ɛ̍. 

6Tē a̍ wa̍ Mɛ̄lɛ̄ka̍ o̍ hɔ̄l pɛ̍ sa̍kpō, mā nɔ̍ sɔ᷅ŋ o̍ sɔ̄ŋ o̍ yōōmū nūmndo̍ ni᷄ŋ te̍, Mɛ̄lɛ̄ka̍ 
ō wā ni̍ŋ yo̍o̍mū nūmndo̍ māndāa̍ le̍ te̍le̍ŋ o̍ te̍le̍ŋ ndu̍yɛ̍ mbō fānda̍ nu̍m, ko̍ŋ cho̍ 
ni̍, mbō tōsa̍ mī chīɛ̄ī nūmndo̍ ō mīīŋgu̍ ō kɛ̄ndɛ̄ māā pāāndū. 

7Mɛ̄lɛ̄ka̍ chō tōsa̍ mā su̍l mbō hīōū bɛ̍ɛ̍ mɛ̄ɛ̍ nūm o̍o̍ su̍l o̍ tāse̍la̍ ndɔ̄ɔ̍ yɛ̍. Sūl nūm 
o̍o̍ su̍l o̍ tāse̍la̍ ndɔ̄ɔ̍ wo̍, wānā tu̍ū ndu̍ bɛ̍ɛ̍ a̍ sūl ŋ̄ sūl ni̍ŋ ndo̍ le̍. 

8Cho̍o̍bū, yāndi̍i̍ nyu̍na̍ wɔ̍ wa᷅ŋnda̍ a̍ sɔ̄ɔ̍ŋ māsīndɔ᷄ŋ o̍kɔ̄ɔ̄. Nyu̍u̍ni̍a̍a̍ wɔ̍ mā si̍na̍ 
a̍ sɔ̄ɔ̍ŋ fi̍nyāā ma̍māa̍ ā pɛ̄ɛ̄ku̍ wo̍ŋ o̍kɔ̄ɔ̄. 

9Kāni̍ na̍a̍ na̍a̍, sɔ̍ŋgɔ̍ chi̍ɛ̍i̍ ko̍ni̍ nda̍ vēlū na̍a̍ ni̍, ŋ̄ si̍nā wɔ̍ nyɛ̄ o̍ nyɛ̄ le̍. Ndu̍yɛ̍ 
pālɛ̍i̍ nɛ̄i̍ o̍ chi̍e̍ēŋndo̍ chōo̍ mɛ̄ɛ̍ wūndu̍le̍ŋ lē kēlēŋā nu̍a̍ā lōo̍ yɛ̍, le̍nde̍ i̍ ke̍lēŋā 
chu̍wɔ̄ɔ̍ ni̍. 

10Kɛ̍ tē a̍ nyu̍na̍ wāŋ bɛ̄ndūāā māsīndīa̍a̍ pɛ̍, ā chō nu̍m pɛ̄ɛ̄kū, mā chɔ᷄m nu̍m nyɛ̄ 
nda̍ nda̍ sīnā wo̍. Ā chō nu̍m dīmūl, māā nyɛ̄ ya̍ I̍ cho̍ nu̍m ho̍ō hūnɔ̄ɔ̄ dīmūl lo̍, 
tōnya̍ o̍ cho̍ ni̍. 

11Bīl vīlɛ̄i̍ wa᷅ ho̍ō o̍ fo̍ndāŋ māmɛ̄ŋndo̍ wo̍, tē ō wa̍ o̍ kɔ̄ŋgɔ̍ pɛ̍ nāa̍ mɛ̄ŋmā cho̍ le̍ 
wa̍, ō bāndū pa̍? 

Ō be̍ndū le̍. Bi᷄l wa᷅ ho̍ō o̍ fo̍ndāŋ māmɛ̄ŋndo̍ wo̍, tē ō ve̍ o̍ fo̍ndāŋ māmɛ̄ŋndo̍ le̍, 
o̍ ni᷅ŋ te̍. 

12Bīl wāā le̍nde̍ dīmīo̍o̍ nu̍a̍ā mī mɛ̄ŋnda̍ŋ mā vēla̍, ndu̍ wa᷅ bi᷅l tāso̍o̍ le̍ vēsāa̍ ni̍. 
Te̍le̍ŋ nda̍ kīālū ndu̍ wo̍ ō fu̍u̍lūū le̍, ā yɔ᷄ŋ bɛ̍ɛ̍ mbō sōli̍ pe̍e̍ŋge̍la̍ŋ sɛ̄nɛ̄ī, dīmīo̍o̍ 
nu̍a̍ā mī mɛ̄ŋnda̍ŋ mā vēla̍ mbō vēsa̍ŋ. 

13Le̍nde̍ ko̍ni̍ i̍ yɔ̍nūŋ a̍ wānāa̍ kɛ̍ɛ̍ Mɛ̄lɛ̄ka̍ wa̍ ni̍. Le̍nde̍ wānāa̍ kɛ̍ɛ̍ Mɛ̄lɛ̄ka̍ wa̍ ā 
kēlēŋā wu̍o̍o̍ o̍ lēpīlɛ̍ ni᷄ŋ ni̍, ndu̍yɛ̍ ā wū le̍nde̍ ā nɔ᷅ nyɛ̍ o̍ nyɛ̄ nda̍ wā le̍hɔ̍l o̍ nɛ̄ī 
le̍ ndu̍ le̍. 

14Wāŋnda̍ ha̍ā tīīnda᷄ŋ ndāa̍ kpo̍u̍, ō chō māchūāā mɛ̄ɛ̍ kɛ̍īyo̍ ō chō nu̍a̍ā ō nɛ̍ī 
ki̍o̍lū le̍ yɛ̍. Mɛ̄ɛ̍ kɔ̄mi̍i̍ so̍o̍ŋtɛ̍ndɛ̄i̍ ī chō nu̍a̍ā ī nɛ̍ī ki̍o̍lū le̍ yɛ̍, le̍nde̍ nyɛ̍ nda̍ dūāū 
ti̍i̍nda᷄ŋ ndāa̍ o̍ ndu̍ ni̍ŋ ndo̍ ō chō ni̍. 

15Mā tīīnda̍ŋ chīɛ̄īlā ndāla̍ŋ le̍ nda̍ māndāa̍, kɛ̍ lā nɔ̍lā mī lā mānda̍ nda̍ le̍. Mā bīī 
chīɛ̄īlā ndāla̍ la̍ŋ nyɛ̄ kɛ̄ndɛ̄ kɛ̍ndɛ̄, kɛ̍ lā si᷅m te̍. 

16Wānāā dɛ̍nɛ̍ wɔ̍ɔ̍ŋnda̍, mā yɔ̄nu̍ŋ mɛ̄ɛ̍ tɔ̄lɔ̄ɔ̄lā nda̍ wā la᷅ŋ pɔ̄ɔ̄līa̍a̍ īdīi̍ o̍ dīi̍ la̍ŋ lā 
wā nu̍a̍ā, le̍ te̍le̍ŋ o̍ te̍le̍ŋ lā wā pu̍īyo̍ tɛ̍ɛ̍ tɛ̍ɛ̍ o̍ kpe̍lo̍o̍ ni᷄ŋ yɛ̍. 

17Tɔ̄lɔ̄ɔ̄la̍ŋ nda᷅ŋ mī pūūndu̍ŋ ndɔ̄ɔ̍ŋ ŋ̄ tōl lɛ̄ŋ, mī ŋ̄ kɔ̍ pi̍ndā pīnda᷄ŋ po̍ūta̍ŋ, mī ŋ̄ 
bīīla᷅ŋ a̍ pōūta̍ŋ kpi̍ŋ. 

18Kɛ̍ dīmīo̍o̍ nu̍a̍ā mā sūŋgū la̍ŋ, wānā si̍nā lɛ̍ bɛ̍ɛ̍ māā tɔ̄lɔ̄ɔ̄lā wa̍ o̍ fo̍ndā kōŋ te̍. 

19Nu̍a̍ā ko̍ni̍ kɔ̄l kɛ̄ndɛ̄ wānāā dɛ̍nɛ̍ wɔ̍ɔ̍ŋnda̍ ō mɛ̄ɛ̄lū ni̍. Ndu̍yɛ̍ dīmīo̍o̍ nu̍a̍ā mā 
fāŋa̍ŋ, mī wānāā chēle̍ŋ ā kōma̍ chu̍ā fo̍ndāŋndā ndāla̍ŋ. 

20Cho̍o̍bū wānā o̍ wāna̍ cho̍ wānā sa̍kpōo̍ Mɛ̄lɛ̄ka̍ o̍ hɔ̄l, Mɛ̄lɛ̄ka̍ me᷅l ndu̍ le̍. Ndu̍yɛ̍ 
wānā o̍ wāna̍ cho̍ wāna̍ dɛ̍nɛ̍ wɔ̍ɔ̍ŋ, Mɛ̄lɛ̄ka̍ ma̍lā ndu̍ le̍. 

21Mɛ̄lɛ̄ka̍ chō vɛ̄lɛ̄ tōsā mā ma̍m, ndu̍yɛ̍ mā dɔ̄ɔ̄nu᷄ŋ nya̍a̍le̍. 

22Wānāa̍ to̍l nu̍m yɛ̄le̍ŋ nda̍, si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄. Ndu̍yɛ̍ wānāā 
dɛ̍nɛ̍ wɔ̍ɔ̍ŋnda̍ ki̍nɛ̍i̍, nāa̍ ndāā cha̍lāa̍ ā chō hūnɔ̄ɔ̄ wā ā tɛ̄ɛ̄mbāā. 

Cho̍o̍bū 9 

ho̍o̍bū mu̍li̍ Bi̍li̍dāa̍ dīōm 
1O̍ ko̍ŋ kɔ̍ɔ̍lī, mi̍ Cho̍o̍bū mu̍lī Bi̍li̍dāa̍ dīōm, mbo̍ dīmī māā 

2ya̍ bɛ̍ɛ̍ I̍ si̍nā māā nyɛ̄ ŋ̄ chō dīmīo̍o̍ wo̍ tōnya̍ o̍ cho̍ ni̍. Kɛ̍ ō nɛ̄ɛ̍nɛ̍ nɔ̍lā yɛ̍ mā 
sɔ̄la̍ Mɛ̄lɛ̄ka̍ di̍? 

3Ā yɔ᷄ŋ bɛ̍ɛ̍ mī wānā ye̍e̍ma̍ le̍ kɔ̍ɔ̍sɔ̍ɔ̍ a̍ ndu̍, 

ō nyūūnīāā nu̍m nyūūnīāāla̍ŋ wāa̍ ō pīlɛ̍, 

ō pīlɛ̍ bɛ̍ɛ̍ kpe̍ ā nɔ̄lā mā mu̍li̍ ndu̍? 

4Mɛ̄lɛ̄ka̍ chō wāna̍ kɔ̄l kālu̍ bɛ̍ndū, ndu̍yɛ̍ ō chō vɛ̄lɛ̄ wāna̍ kpāāyā bɛ̍ndū. Wānā o̍ 
wānā nɔ̍lā mā si̍mu̍l ndu̍ le̍. 

5Mbō dīmu̍l bɛ̍ɛ̍ wānā o̍ wānā le̍, ō nɔ̄lā mbō fa̍a̍ŋi̍a̍a̍ lūāŋūŋ bɛ̄ndo᷄ŋ o̍ fo̍ndāŋndā 
ndɔ̄la̍ŋ ndu̍yɛ̍ mbō tɛ̄ɛ̄mbu̍u̍ mu̍ŋ a̍ tu̍mbe̍ ndɔ̄ bɛ̍ndōo̍. 

6Ō nɔ̄lā mbō tōsa̍ mī lɛ̄ŋnde̍ŋ lē nyīīya̍ o̍ fo̍ndā le̍ cho̍ wo̍, ndu̍yɛ̍ mbō tōsa̍ mī 
sūŋgbu̍ma̍ sa̍a̍ chi̍e̍ēŋndo̍ wa̍ŋ mā hīīlu̍ŋ wo᷅ŋa̍ wo᷅ŋa̍. 

7Ō nɔ̄lā mbō dīmu̍l pāa̍le̍ŋ māā lē fu̍lā le̍, ndu̍yɛ̍ lē fu̍lā le̍, ndu̍yɛ̍ lōo̍ŋ bɛ̍ɛ̍ mbō 
tōsa̍ ŋ̄ di̍ndū le̍. 

8Bōōndi̍i̍ Mɛ̄lɛ̄ka̍ wa̍ ha̍la̍a̍ chōo̍ cho̍o̍ pɛ̍ŋgɛ̄lāa̍ ve̍, ndu̍ pīlɛ̍ kpe̍ pɛ̍ŋgɛ̍la̍ ndu̍ ni̍, 
wānā o̍ wānā ma̍la̍ ndu̍ le̍. Pēe̍ mɛ̄ŋmā īhɛ᷄l wa̍ kpōku̍ kpo᷅ku̍ bɛ̍ndōo̍ wo̍, mbo̍ nɛ̄ī 
lēchōo̍, mi̍ nyɛ̄ o̍ nyɛ̄ sīm. 

9Mbo̍ lō o̍ ko̍ŋ mbo̍ hāndū lōo̍ŋ o̍ ha̍la̍a̍ ni᷄ŋ cho̍o̍ cho̍o̍ a̍ ku̍ndāla̍ŋ le̍nde̍ kpɛ̍ kpɛ̍, 
mɛ̄ɛ̍ o̍ kɛ̍si̍ ku̍ndāa̍ ho̍ō o̍ ha̍la̍a̍ ni᷄ŋ ba᷅ lūāŋndo̍, mbo̍ kɛ̄sī ku̍ndālā tīɔ̍ɔ̍ŋ nda̍ŋ o̍ 
ha̍la̍a̍ tɛ̄ɛ̄ŋ, mbo̍ kɛ̄sī ku̍ndāa̍ ō pīlɔ̍ɔ̍ o̍ ha̍la̍a̍ bā tōūwo̍. 

10Wa̍lta̍ kɔ̄ndɔ̄fi̍ltā Mɛ̄lɛ̄ka̍ tōsa̍ la̍ŋ, wānā o̍ wānā nɔ̍la̍ mā si̍na̍ la̍ŋ pɛ̍ŋgu̍ le̍, ndu̍yɛ̍ 
sɔ̄ɔ̍ŋ ka̍a̍ma᷅ŋ o̍ to̍sā wo̍ŋ, ŋ̄ chu̍ū chɔ᷅m te̍. 

11Ō nɔ̄lā mbō kēēku̍ ya̍ īkɛ̄i̍ I̍ de᷅l ndu̍ bɛ̍ɛ̍ hɔ᷅lte̍ŋ te̍, mbō hīōū ya̍ īkɛ̄i̍, kɛ̍ I̍ si̍nā a̍ 
ndi̍ o̍kɔ̄ɔ̄ le̍. 

12Nyɛ̄ o̍ nyɛ̄ o̍ ye̍e̍ma̍ pɛ̍ lē chūa̍a̍ ō nɔ̄lā mbō chūa̍, wānā o̍ wānā nɔ̍la̍ mā ku̍u̍na̍ 
ndu̍ le̍. Wānā o̍ wānā nɔ̍lā bɛ̍ɛ̍ mā nyu̍na̍ ndu̍ āā, “Vɛ᷅ he̍ī tōsāa̍ le̍?” 

13Tē Mɛ̄lɛ̄ka̍ dɔ̄ɔ̄nu᷄ŋ tu̍mbe̍ pɛ̍, ō pɔ̍lūl kɔ᷅l te̍. Wānāā nda̍ a̍a̍ ma̍lā Lu̍e̍ha̍bī vīsī 
tɔ̍ɔ̍ma̍ bɛ̄ndōo̍ wa̍ nda̍ bɛ̍ɛ̍ mbo̍ nɔ̄lā mbo̍ yām nda̍. 

14Wānā wa̍ā le̍nde̍ ya̍ I̍ nɔ̍lā ni̍ mī si̍mu̍l a̍ kɔ̍ɔ̍sɔ̍ɔ̍? Kūɛ̍ɛ̍nɛ̍ ya̍ I̍ nɔ̍lā yɛ̍ mī sɔ̍la̍ 
dīōmndā ya̍ I̍ si̍mu̍l ndu̍ le̍ kɔ̍ɔ̍sɔ̍ɔ̍ a̍ la̍ŋ? 

15Le̍la̍ŋ mi̍ chē bɛ̍ɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ ni̍, kɛ̍ I̍ nɔ̍lā mī mu̍li̍ ndu̍ dīōm te̍. 
Nyɔ̄ɔ̄lōo̍ ko̍ni̍ ya̍ I̍ cho̍ ndu̍ wa᷅na̍ ki̍lūl la̍ yāmɛ̍i̍ yo̍ ni̍, mbō tūīīnu̍ŋ ya̍ īnyīɛ̍ɛ̍. 

16Ā yɔ᷄ŋ bɛ̍ɛ̍ mī bi̍ī se̍ī ndɔ̄ɔ̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ ndu̍yɛ̍ mbō kūɛ̄, I̍ la̍a̍lāŋ bɛ̍ɛ̍ tē ō 
yāŋ ya̍ lānī le̍. 

17Ō yɔ᷄ŋ hūēīyīī bɛ̄ndūe̍i̍ mi̍ ī sūāŋ ya̍ sōŋɔ̄ɔ̍ pīla̍. Mi̍ chē bɛ̍ɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ 
le̍, kɛ̍ hīōūwɔ̄ɔ̍ tu̍ŋ o̍ cho̍ lāchī a̍ ya̍ bōōlūūwo̍ ni̍. 

18Ndu̍yɛ̍ yɔ̄ndī bɛ̍ɛ̍ ō cho̍ ya̍ mālɔ̄ɔ̄ le̍, a̍ ya̍ chīŋa̍la᷅ŋndo̍. 

Ō tōsa̍ mi̍ sāŋgā bɛ̄ndōo̍ ō tūāl la̍ chōo̍ o̍ yōōmū nūu̍ ni᷄ŋ. 

19Nda̍ a̍a̍ yɔ̍ŋ bɛ̍ɛ̍ mī ndu̍ o̍o̍ wa̍ nyɛ̄ sīmūlāā Mɛ̄lɛ̄ka̍, kpāāya̍ o̍ nɔ̄ wo̍ ō nɛ̄ɛ̍nɛ̍ nɔ̍lā 
yɛ̍ mbō sīmu̍l ndu̍? Ā yɔ᷄ŋ bɛ̍ɛ̍ mī ndu̍ o̍o̍ wa̍ nyɛ̄ ya̍ i̍i̍ bi̍ī se̍ī ndɔ̄ɔ̍, ō nɛ̄ɛ̍nɛ̍ wa̍ yɛ̄ 
ndu̍ vēēlū o̍ tōŋgo̍ kɔ̍ɔ̍sɔ̍ ka̍lāa̍ ni᷄ŋ? 

20Mi̍ chē bɛ̍ɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍, kɛ̍ sōndō ni̍ ya̍ pi̍la̍a̍ kɛ̍sɛ̍ kɛ̍sɛ̍ wa̍ ya̍ yāmɛ̍i̍ 
kīlūl ni̍ māā I̍ nɔ̍ di̍ le̍. Mi̍ chē bɛ̍ɛ̍ I̍ nɔ̍ sɔ᷅ŋ o̍ sɔ̄ŋ o̍ yōōmū nūu̍ ni᷄ŋ te̍, kɛ̍ ō wa᷄ ya̍ 
yāmɛ̍i̍ kīlūl māā I̍ wɔ̍u̍. 

21Mi̍ chē bɛ̍ɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍, kɛ̍ I̍ bu̍u̍la̍ŋ ndɛ̍ a̍ yōōmū nūu̍ le̍. I̍ tu᷅l ni᷅ŋ 
yōōmū nūu̍ lēyɛ̄. 

22Mɛ̄lɛ̄ka̍ ndu̍ ndu̍ bīyɔ̄ɔ̄ pīlɔ̍ɔ̍ kpe̍ o̍ bi̍ī wa᷅na̍ chi̍o̍o̍ ni̍. Wānāa̍ nɔ̍ sɔ᷅ŋ o̍ sɔ̄ŋ o̍ 
yōōmūlā ndāla̍ŋ ni᷄ŋ te̍ wa̍ ni̍, wānāā dɛ̍nɛ̍ wɔ̍ɔ̍ŋnda̍ ni̍, mbō tɛ̄ɛ̄mbu̍u̍ nda̍ kpo̍u̍. 

23Ā yɔ᷄ŋ bɛ̍ɛ̍ mī dɛ̍nɛ̍ pa̍lāa̍ ō kōma̍l wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ mbō vī o̍ lēpīlɛ̍ 
ni᷄ŋ, māmɔ̄ɔ̍ ko̍ni̍ Mɛ̄lɛ̄ka̍ mām ndu̍ ni̍. 

24Mɛ̄lɛ̄ka̍ bīī mbo̍ māl wānāā dɛ̍nɛ̍ wɔ̍ɔ̍ŋnda̍ chi̍e̍ēŋndo̍ o̍ bā. 

Ō sūūmi̍a̍a̍ māsāa̍ kɔ̍ɔ̍sā a̍ wāŋnda̍ wa̍, ā nɔ̍lā lɛ̍ mā dīmi̍ tōnya̍ o̍ tōnya̍ le̍. 

Ō fūla̍ o̍ Mɛ̄lɛ̄ka̍ kɔ̄ɔ̄lī, wāna̍ o̍ wānā che̍le̍ŋ ō nɔ̍lā mbō tōsa̍ he̍ī le̍. 

25Pālɛ̍i̍ nīi̍ ī kēle̍ŋa̍ bɔ̄ɔ̍ chu̍wɔ̄ɔ̍ o̍ chi̍e̍ēŋndo̍ chōo̍. Ndu̍yɛ̍ ī chūū le̍nde̍, kɔ̄l kɛ̄ndɛ̄ 
o̍ kɔ̄l kɛ̄ndɛ̄ I̍ sɔ̍la̍ o̍ yōōmū nūu̍ ni᷄ŋ te̍. 

26Mɛ̄ɛ̍ dɛ̄ndɛ̄la̍ pɔ̍mbɔ̄la̍ ku̍ā la᷅ŋ o̍ mɛ̄ŋnda̍ŋ chōo̍ la̍ŋ lā nyāānūŋ nu̍a̍ā nyāānɔ᷄ŋ 
bɛ̍ndōo̍ yɛ̍, 

ɔ̄ɔ̄ mɛ̄ɛ̍ kōwɔ̍ɔ̍ ō kēlēŋā nu̍a̍ā tōlɔ̄ɔ̍ le̍ nyɔ̄ɔ̍ chūa̍a̍ yɛ̍, le̍nde̍ pālɛ̍i̍ nīi̍ ī kēle̍ŋa̍ 
chūwɔ̄ɔ̍ ni̍ 

27Tē I̍ di̍mi̍ pɛ̍ a̍a̍ I̍ pɛ̍ŋgī wɔ̍ a̍ ŋɔ̄ɔ̄chīa̍ŋndo̍, mī pu̍ɛ̍ɛ̍nu̍ŋ a̍ sāŋga̍ cho̍ ya̍ chōo̍ wo̍, 
mī ki̍ndi̍ le̍ mī sɔ̍la̍ kɔ̄l kɛ̄ndɔ̄ɔ̍, 

28a̍ te̍le̍ŋ ko̍ŋ bɛ̍ɛ̍ sīōōŋīī bɛ̄ndūe̍i̍ ī chɔ̄ɔ̄lū ya̍ bīyɔ̄ɔ̄ ni̍ a̍ sāŋga̍ cho̍ ya̍ chōo̍ wo̍. 
Kāni̍ fo̍ndōle̍, I̍ si̍nā māā mɛ̄ɛ̍ mɛ̄ɛ̍ ya̍ I̍ to̍sa̍, yāmɛ̍i̍ ŋ̄ kīlūl la̍ ni̍ māā I̍ wɔ̍u̍. 

29I̍ si̍nā māā a̍ chi̍i̍ ya̍ ni᷅ŋ yāmɛ̍i̍ kīlūl māā I̍ wɔ̍u̍. Le̍ yɛ̄ɛ̍nɛ̍ ya̍ I̍ ku̍ā yɛ̍ vɛ̄lɛ̄ ya̍ pi̍la̍ 
sāāŋgīa̍a̍ le̍ chɔ̄mndo̍ māā I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍? 

30Ā yɔ᷄ŋ bɛ̍ɛ̍ mī pu̍lu᷄ŋ fo̍, ndu̍yɛ̍ mī pu̍lū bālā nīla̍ŋ fo̍ fo̍ a̍ si̍ɔ̍ɔ̍, le̍ mī si̍mu᷄ŋ o̍ 
di̍a̍ndāā 

31nyīndɔ̄ɔ̍ ŋ̄ nyīndū ya̍ o̍ so̍o̍ŋ nɔ̍ɔ̍lɛ̍i̍yo̍ ni᷄ŋ ni̍ mī si̍mnu᷄ŋ vɛ̍lɛ̄ ō nɔ̄ɔ̄lɛ̍i̍. Nyɛ̄la̍ wa᷅ 
ya̍ lēkɔ̄ɔ̍ la̍ŋ bɛ̍ɛ̍ kɛ̍sɛ̍ kɛ̍sɛ̍, lā ye̍e̍mā mī lā wa᷄ ya̍ lēkɔ̄ɔ̍ le̍. 

32Tē Mɛ̄lɛ̄ka̍ ndu̍ o̍o̍ wa̍ wāna̍ chi̍e̍e̍ pɛ̍ mɛ̄ɛ̍ ya̍ I̍ cho̍ nu̍a̍ā yɛ̍, I̍ wa̍ ndu̍ dīōm mūlī, 

ŋ̄ wa᷄ lākɔ̄ o̍ tōŋgo̍ kɔ̍ɔ̍sɔ̍ɔ̍ ni᷄ŋ na̍a̍ ndu̍ mī na̍a̍ ŋ̍ kɔ̍ kɔ̍ɔ̍sā. 

33Tē ya̍ i̍i̍ sɔ̍la̍ wāna̍ ndu̍ o̍o̍ lu̍ɛ̍ī na̍a̍ tɛ̄ɛ̄ŋ na̍a̍ Mɛ̄lɛ̄ka̍ wo̍, mī ndu̍ o̍o̍ bɛ̍ɛ̍ndi̍a̍a̍ na̍a̍ 
tɛ̄ɛ̄ŋ pɛ̍, ya̍ i̍i̍ hi̍nī bɔ̍ɔ̍ kɔ᷅l, kɛ̄ wānā bɛ̍ɛ̍ cho̍ le̍. 

34Wānā ko̍ŋ ō wa᷄ tōsā mī Mɛ̄lɛ̄ka̍ ndu̍ o̍o̍ pɛ̍ŋgi̍ a̍ ya̍ ni᷅ŋ lɔ̄ɔ̍, ndu̍yɛ̍ mī ndu̍ o̍o̍ to̍sa̍ 
sīōōŋīī bɛ̄ndūīī ndi̍ i̍i̍ ve᷅ lɛ̍ ya̍ māā Mɛ̄lɛ̄ka̍ chō ya̍ nyɛ̄ pālāā tūsī chōo̍ le̍. 

35O̍ ko̍ŋ, ya̍ i̍i̍ nɔ̍lā mī ya̍ i̍i̍ so̍ō nāa̍ Mɛ̄lɛ̄ka̍ chūā sīōōŋīī ndi̍ i̍i̍ ve᷅ ya̍ le̍. Kɛ̍ su̍ŋ su̍ŋ 
I̍ nɔ̍lā mī so̍ō le̍, kāni̍ fo̍ndōle̍, I̍ cho̍ o̍ ya̍ pi̍la̍ ni̍ŋ te̍. 

Cho̍o̍bū 10 

1I̍ sa̍ŋga̍ a̍ yōōmōo̍. Le̍la̍ŋ ŋɔ̄ɔ̄chīa̍ŋ o̍ ŋɔ̄ɔ̄chīa̍ŋ cho̍ ya̍ o̍ kɔ̄l a̍ sāŋga̍ cho̍ ya̍ chōo̍ 
wo̍, I̍ cho̍ ŋɔ̄ɔ̄chīa̍ŋ. 

2I̍ cho̍ Mɛ̄lɛ̄ka̍ dīmūl ma̍a̍, Mɛ̄lɛ̄ka̍, ki̍lūl lɔ̄ ya̍ īyāma̍ māā I̍ wɔ̍u̍ le̍, chɔ̍m ndɔ̍ ya̍ 
kpe̍e̍kpe̍i̍ nyɛ᷅ ya̍ I̍ tɛ̍ɛ̍mbu̍u̍ wo̍. 

3Tē a̍ tu̍si̍ ya̍ nyɛ̄ pālāa̍ chōo̍ pɛ̍, tɔ̄nɔ̍ yɛ̄ɛ̍nɛ̍ ŋ̄ sɔ̄lā yɛ̍? Nyɛ̄ nu᷄m ŋ̄ tōōsi̍a̍a̍ a̍ bālā 
nūmnda̍ŋ ndo̍, vɛ᷅ mā kɛ̍ɛ̍ ndu̍, kɛ̍ mā hīnī kɔ᷅l a̍ tūūlā wɔ̄ɔ̍ŋndā wānāā dɛ̍nɛ̍ 
wɔ̍ɔ̍ŋnda̍? 

4Mɛ̄ɛ̍ na̍a̍ wāŋndā chīe̍e̍ya̍ ŋ̄ tōfā sɔ̍ɔ̍ŋ yɛ̍, bāā le̍nde̍ nūm tōfā mu̍ŋ ni̍? Mɛ̄ɛ̍ na̍a̍ ŋ̄ 
sīnā sɔ̍ɔ̍ŋ pɛ̄ŋgu̍ yɛ̍, le̍nde̍ nūm sīnā mu̍ŋ pɛ̍ŋgu̍ ni̍? 

5Mɛ̄ɛ̍ pālɛ̍i̍ nɛ̄i̍ o̍ chi̍e̍ēŋndo̍ chōo̍ i̍ cho̍ ī bīŋgī yɛ̍, le̍nde̍ pālɛ̍i̍ nu̍mnde̍ ī chō ī bīŋgī 
ni̍? Mɛ̄ɛ̍ wɔ̄sīlā nāāla̍ŋ lā chō lā bīŋgī yɛ̍, le̍nde̍ wɔ̄sīlā nūmnda̍ŋ lā chō lā bīŋgī ni̍? 

6Vɛ᷅ ni᷅ŋ ma̍ kɛ̄sī ya̍ hɔ̄lte̍ŋ kɔ̄ɔ̄lī, le̍ mā sa̍a̍lu̍ŋ bi̍o̍ndɔ᷄ŋnda̍ŋ o̍ ya̍ ni̍ŋ? Vɛ᷅ ma̍ wā ya̍ 
mɛ̄ŋgɛ̄lāa̍, le̍ mā sa̍a̍lu̍ŋ yɔ᷅ŋ wɔ̄ɔ̍ŋndo̍ o̍ ya̍ ni̍ŋ? 

7Nūm pi̍la̍ si̍nā māā I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍, ndu̍yɛ̍ ā sīnā māā I̍ nɔ̍ wa̍nā o̍ wāna̍ 
ba̍ŋa̍ ya̍ nu̍m o̍ bā le̍. 

8Nu᷄m to̍o̍si̍a̍a̍ ya̍ a̍ bālā nūmnda̍ŋ ni̍. Mɛ̄ɛ̍ a̍ ye̍e̍ma̍ vɛ̄lɛ̄ mā tɛ̍ɛ̍mbu̍u̍ ya̍? 

9Lo̍o̍nu̍ŋ māā a̍ pūūlōo̍ ŋ̄ tōōsi̍a̍a̍ ya̍ ni̍. Mɛ̍ɛ̍ a̍ ye̍e̍ma̍ vɛ̄lɛ̄ mā to̍sa̍ mī mi̍i̍ŋgu̍ o̍ 
pūūlōo̍ ni᷄ŋ nāa̍ ya̍ I̍ fu̍la̍ wa̍? 

10Nu᷄m dɔ̍ū ya̍ kāla̍ nūu̍ o̍ dēmbē ni̍, ma̍ tōsa̍ mi̍ hi̍ndū kāla̍ nūu̍ o̍ dēmbē. 

11Ma̍ lō o̍ ko̍ŋ ma̍ tōōsīāā pāālā nīla̍ŋ, ma̍ hōlī hōlī vīsīo̍ŋ o̍ pāālā lāŋ a̍ nyɛ̄su̍a̍ŋ, 
ndu̍yɛ̍ ma̍ sūāndū kpɔ̍lɔ̄kɔ̍ a̍ yāu̍wo̍. 

12Nu᷄m ke̍ ya̍ yōōmōo̍ ni̍, ndu̍yɛ̍ ma̍ chɔ̄m ya̍ kāālā nu̍m cho̍ le̍ te̍le̍ŋ o̍ te̍le̍ŋ ndo̍, 
ndu̍yɛ̍ ma̍ māndā yōōmū nūu̍ nyɛ̄ kɛ̄ndɛ̄ kɛ̍ndɛ̄, mi̍ wa᷅ yōōmū. 

13Kɛ̍ mɛ̄ɛ̄māā ā nɔ̄ nyɛ̄ ō vīāŋāā kpi̍ŋ o̍ kɔ̄l a̍ ya̍. Ndu̍yɛ̍ I̍ si̍nā māā he̍ī kpe̍e̍kpe̍i̍ 
wa̍ nu̍m o̍ kɔ̄l a̍ ya̍ ni̍. 

14Mɛ̄ŋgɛ̄lāa̍ kpe̍e̍kpe̍i̍ ŋ̄ wa̍ ya̍ ni̍, le̍ mā chē bɛ̍ɛ̍ mī to̍sa̍ yɔ̄ŋ wɔ̄ɔ̍ŋndo̍. O̍ ko̍ŋ, mā 
tu̍si̍ ya̍ nyɛ̄ pālāa̍ chōo̍, a̍ me᷅l la̍ le̍ yɔ̄ŋ nī wɔ̍ɔ̍ŋndo̍ le̍. 

15Tē I̍ to̍sa̍ yɔ̄ŋ wɔ̄ɔ̍ŋndo̍ pɛ̍, a̍ tu̍si̍ ya̍ nyɛ̄ pālāa̍ chōo̍, tē I̍ wa̍ vɛ̄lɛ̄ pɛ̍ mī tɛ̍ɛ̍mbu̍u̍ 
i̍sɔ̍ɔ̍ o̍ īsɔ̄ɔ̍ le̍, I̍ nɔ̍lā bɛ̍ɛ̍ mī chu̍a̍ bōlle̍ŋ yu̍kpɛ̄ɛ̄ le̍ a̍ si̍ɔ̍mbu̍la̍ŋ, ndu̍yɛ̍ a̍ nyɛ̄ pālāa̍ 
tu̍āl la̍ chōo̍ wo̍. 

16Tē I̍ ki̍ndi̍ ki̍ndi̍ pɛ̍ mī chɛ̍ŋ ti̍ŋ, mɛ̄ɛ̍ kpɔ̍kūŋndo̍ ō mɛ̄ŋgɛ̄lā nu̍a̍ā vīsīo̍o̍ yɛ̍, le̍nde̍ 
ŋ̄ wā ya̍ mɛ̄ŋgɛ̄lāa̍ ni̍ le̍ ya̍ nyɛ̄ pālāa̍ tūsīo̍o̍ chōo̍. Ndu̍yɛ̍ le̍ ya̍ nyɛ̄ pālāa̍ tūsīo̍o̍ 
chōo̍, sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ mu̍ŋ ŋ̄ tōsā ni̍. 

17Le̍ te̍le̍ŋ o̍ te̍le̍ŋ ā chō ya̍ chīŋa̍la᷅ŋndo̍ a̍ ya̍ nyɛ̄ nɛ̄īyāa̍ hāndɔ̄ɔ̍ chōo̍. Tu̍mbe̍ ŋ̍ 
dɔ̄ɔ̄nu᷄ŋ a̍ ya̍ wo̍, le̍ te̍le̍ŋ o̍ te̍le̍ŋ hīōūwɔ̄ɔ̍ lāchī tu̍ŋ, ō tu᷅l to̍o̍lō le̍. Le̍ te̍le̍ŋ o̍ te̍le̍ŋ 
ā chō tūūlā sɛ̄nɛ̄īla̍ŋ le̍ ya̍ chīŋa̍la᷅ŋndo̍. 

18Le̍ yɛ̄ɛ̍nɛ̍ ŋ̄ tōsa̍ yɛ̄ ni᷅ŋ mi̍ vi̍a̍lu᷄ŋ Mɛ̄lɛ̄ka̍? Ndu̍ o̍o̍ bɛ̍ndā bɔ̍ɔ̍ mī ya̍ i̍i̍ vi̍ŋnu᷄ŋ 
te̍le̍ŋ nda̍ vēlū ya̍ sɛ̄nɛ̄ī yo̍, lɔ̍ɔ̍ pa̍ bɛ̍ɛ̍ mī wānā o̍ wānā ndu̍ o̍o̍ de̍l la̍ hɔ̄lte̍ŋ. 

19Ndu̍ o̍o̍ bɛ̍ndā bɔ̍ɔ̍ ya̍ i̍i̍ ve᷅ yo̍o̍mū o̍ chi̍e̍ēŋndo̍ chōo̍ le̍, mɛ̄ɛ̍ ya̍ i̍i̍ fu̍la̍ nu̍a̍ā kāla̍ 
nūu̍ o̍ dēmbē yɛ̍, mī ya̍ i̍i̍ ku̍ɛ̄ o̍ sɛ̄īyo̍ ni᷄ŋ sa̍kpō. 

20Pālɛ̍i̍ bi̍ŋgīī ya̍ I̍ nɔ̍ le̍ chīi̍yo̍ o̍ chi̍e̍ēŋndo̍ chōo̍ ve̍, ī hīŋ ni᷅ŋ chūwɔ̄ɔ̍. Le̍la̍ŋ ma̍l 
la̍ ni᷅ŋ yɔ̄ndī fɔ̍, I̍ sɔ̍lā ti̍ŋ kɔ̄l nyūlōo̍ o̍ yōōmū nūu̍ ni᷄ŋ. 

21Kāni̍ fo̍ndōle̍, ō bēndu̍ lɛ̍ a̍ ti᷅ŋ te̍ mī hu̍ŋ kɔ᷅ o̍ fo̍ndā ya̍ I̍ nɔ̍lā lɛ̍ mī fu̍la̍ mī mi̍i̍ŋgu̍ 
na̍nu᷄ŋ te̍ wo̍, ndu̍ yɔ̍nūŋ ni̍ māā fo̍nda̍ cho̍ o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ, 
pu̍e̍e̍ŋ bɛ̍ɛ̍ wānā nɔ̍lā mā chē lo̍ŋ te̍ wo̍. 

22Lɛ̄ŋndē ya̍ I̍ cho̍ kɔ̄la̍ŋ nde̍ŋ, lɛ̄ŋnde̍ cho̍ o̍ nyūmmā bɛ̄ndūa̍ŋ ni᷄ŋ nde̍ŋ le̍ cho̍ ni̍, 
lɛ̄ŋndē wānā chi᷅ bɛ̍ɛ̍ nyɛ᷅ wa̍wo̍ŋndo̍ pi̍li̍kū bɛ̍ɛ̍ le̍ le̍ŋ, nāa̍ nyɛ̄ o̍ nyɛ̄ ō chō 
mu᷅lu̍kɛ̄lɛ̍ɛ̄ bɛ̄ndū wa̍. 

Cho̍o̍bū 11 

Dīōmndā So̍fāā so̍ō la̍ŋ 
1O̍ ko̍ŋ kɔ̍ɔ̍lī mi̍ So̍fāā, Cho̍o̍bū chāa̍ŋ ndɔ̍ fu̍la̍ o̍ lɛ̄ŋndē Na̍a̍māle̍ŋ ni᷄ŋ ndo̍ ō dīmūl 
Cho̍o̍bū māā, 

2Cho̍o̍bū, mɛ̄ɛ̍ mɛ̄ɛ̍ wāŋndo̍ wa̍ wa̍nā su̍a̍ā, mɛ̄ɛ̍ mbō ya᷄ŋ chāa̍ŋ ndɔ̄ wa᷅na̍ chi̍o̍o̍ 
nīla̍ŋ mbo̍ so̍ō, sūɛ̍i̍ bɛ̍ndū bɛ̍ndūe̍i̍ ī nɔ̍lā mī ī sīīŋgu̍u̍ nu̍m wāna̍ tōnya̍ le̍. 

3Ā nɔ̄ o̍ kɔ̄l, le̍ sɔ̄ɔ̍ŋ fo̍ndōŋ ŋ̄ chō mu̍ŋ dīmīo̍o̍ wo̍ŋ, wānā mu̍lī nūm dīōm te̍? Tē a̍ 
ma̍m wānā pɛ̍ bāā wānā di̍mī a̍ ndi̍ o̍kɔ̄ɔ̄ le̍? 

4Cho̍o̍bū a̍ chu̍a̍nu̍ŋ māā wāna̍ pɛ̄ɛ̄kūlā ndɔ̄la̍ŋ lā chō lā dīāndāā wa̍la̍ŋ nda̍ ŋ̄ chō 
ni̍. Ndu̍yɛ̍ māā ā chō Sa̍kpō Mɛ̄lɛ̄ka̍ o̍ hɔ̄l. 

5Kɛ̍ tē Mɛ̄lɛ̄ka̍ ndu̍ o̍o̍ wa̍ wāna̍ so̍ō nāa̍ wānā chu̍a̍ pɛ̍, ō wa̍ nu̍m dīōm mūlī. 

6Ō wa̍ nu̍m sɔ̄ɔ̍ŋ vi̍a̍ŋna᷄ŋ cho̍ a̍ kɔ̄l kālu̍ ndɔ̄ɔ̍ o̍kɔ̄ɔ̄ wo̍ŋ chɔ̄m, kɔ̄l kālu̍ Mɛ̄lɛ̄ka̍a̍ 
chō ō bɔ̄ɔ̍, wāna̍ chi̍e̍e̍ nɔ̍lā mā si̍na̍ a̍ ndu̍ o̍kɔ̄ɔ̄ le̍. Si̍na̍ pɛ̍ŋgu̍, māā Mɛ̄lɛ̄ka̍ ndu̍ 
o̍o̍ nɔ̍ mī ndu̍ o̍o̍ tu̍si̍ nu̍m dɛ̍nɛ̍ pa̍lāa̍ chōo̍ mī ndu̍ o̍o̍ hi̍o̍ū bɛ̍ɛ̍ ho̍ō. 

7Sɔ̍ɔ̍ŋ cho̍ a̍ Mɛ̄lɛ̄ka̍ o̍kɔ̄ɔ̄ wo̍ŋ ŋ̄ yīŋgi̍la̍ ŋ̄ chō bɔ̄ɔ̍, a̍ nɔ̍lā mā si̍na̍ mu̍ŋ pɛ̄ŋgu̍ le̍. 

A̍ nɔ̍lā mā sīna̍ sɔ̄ɔ̍ŋ yi̍ŋgi̍lɛ̍i̍ ŋ̍ bɛ̄ndu᷄ŋ cho̍ a̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ o̍kɔ̄ɔ̄ 
wo̍ŋ te̍. 

8Kɔ̄l kālu̍ Mɛ̄lɛ̄ka̍a̍ chō ō bɔ̄ɔ̍, ō bāndu̍ ō hīōū ha̍la̍a̍ chōo̍ cho̍o̍, ndu̍yɛ̍ ō yīŋgi̍la̍ ō 
hīōū chi̍e̍e̍ pīɔ̍m, a̍ nɔ̍lā mā si̍na̍ ndu̍ pɛ̄ŋgu̍ le̍. 

9Kɔ̄l kālu̍ ndɔ̄ɔ̍ chō ō bɛ̄ndū ō hīōū chi̍e̍ēŋndo̍ ho̍ō kpo̍u̍. Ndu̍yɛ̍ ō tōŋgū ō hīōū 
Pēe̍ Mɛ̄ŋmā Īhɛ᷄llo̍. 

10Ā yɔ᷄ŋ bɛ̍ɛ̍ mī Mɛ̄lɛ̄ka̍ dīmi̍ māā ō chō nu̍m bīyɔ̄ɔ̍ mbō dɔ̄ū nu̍m o̍ chīɛ̄ī 
mānyūmndo̍ ni᷄ŋ, 

ɔ̄ɔ̄ mbō dīmi̍ māā ō chō kɔ̍ɔ̍sɔ̍ɔ̍ a̍ nūm, ō nɛ̄ɛ̍nɛ̍ cho̍ yɛ̄ mbō kūūna̍ ndu̍? 

11Mɛ̄lɛ̄ka̍ pɔ̍ū wa᷅na̍ dɛ̍nɛ̍ wɔ̍ɔ̍ŋndo̍ le̍. Fo̍ndōle̍ nyɛ̄ o̍ nyɛ̄ wɔ̄ɔ̍ŋ wāna̍ chi̍o̍o̍ ō chō 
tōsāa̍, Mɛ̄lɛ̄ka̍ chō chɔ̄ɔ̍ kpo̍u̍. 

12Kɛ̍ dīɔ̄mndo̍ ndu̍ dīɔ̄mndo̍ o̍ cho̍ ni̍. Tē vīsī yōndōo̍ kūām pɛ̍ vi̍sī chi̍e̍e̍ni̍ŋ ndo̍, 
mɛ̄ɛ̍ dīɔ̄mndo̍ chō kɔ̄l kālo̍o̍ nɔ̄. 

13Cho̍o̍bū, chɔ̍ɔ̍mu̍u̍ yɔ᷅ŋ nūm wɔ̍ɔ̍ŋndo̍ nāa̍ Mɛ̄lɛ̄ka̍ chūā, mā nyu̍na̍ ndu̍ mbō ma᷄l 
nūm le̍ yɔ̄ŋ nūm wɔ̍ɔ̍ŋndo̍. 

14So̍li̍ ba᷅la̍ŋ o̍ yɔ̄ŋ wɔ̄ɔ̍ŋndo̍ ni᷄ŋ Cho̍o̍bū, mā to̍sa̍ mī yɔ̄ŋ wɔ̄ɔ̍ŋndo̍ fūla̍ o̍ nūmndo̍ 
chi̍ɛ̍ī ni̍ŋ. 

15Tē a̍ to̍sa̍ ke̍ŋ pɛ̍ ā chō dīāllūŋ kāla᷄ŋ sɔ̄lā, ndu̍yɛ̍ mī kɔ̄l nūmndo̍ wa̍ o̍ dīāndāā 
wa̍la̍ŋ. 

A̍ wānūŋ ni̍ŋ, nyɛ̄ o̍ nyɛ̄ yɔ̍nūŋ a̍ nūm tē. Ndu̍yɛ̍ sīōōŋīī bi̍ī ni̍ŋ nu̍m le̍ nyɛ̄ o̍ nyɛ̄ 
le̍. 

16Dɛ̍nɛ̍ pa̍lāa̍ cho̍ nu̍m ho̍ō chōo̍ wo̍, ā chō hūnɔ̄ɔ̄ pūɛ̄ɛ̄nu᷄ŋ a̍ ndu̍ mɛ̄ɛ̍ Mɛ̄ŋnda̍ŋ 
mā hīāūnūŋ nu̍a̍ā wānā yi̍yāŋ ndɛ̍ a̍ ma̍ŋ te̍ yɛ̍. 

17Yōōmū nūmndo̍ chō hūnɔ̄ɔ̄ māŋgāla᷄ŋ, mbō mīīŋgū ō kɛ̄ndɛ̄. Dɛ̍nɛ̍ pa̍lāa̍ cho̍ 
nu̍m chōo̍ wo̍ ō chō hūnɔ̄ɔ̄ chūwɔ̄ɔ̄, mī dɛ̍nɛ̍ kɛ̍ndɛ̄ bɛ̄ndōo̍ wa̍ le̍ nūm. 

18Ā wānūŋ ni̍ŋ sīōōŋīī bi̍ī nu̍m le̍ nyɛ̄ o̍ nyɛ̄ le̍, kāni̍ fo̍ndōle̍, ā nɔ̄ ni̍ŋ ti̍i̍nda᷄ŋndo̍ 
o̍ Mɛ̄lɛ̄ka̍ ni᷄ŋ le̍ nu̍m mālāa̍. Mɛ̄lɛ̄ka̍ wā ni̍ŋ nu̍m māndāa̍, ndu̍yɛ̍ mbō ke᷄ nu̍m kɔ̄l 
nyūlōo̍. 

19Ā wānūŋ ni̍ŋ i̍hi̍ni̍ o̍ nu̍mndo̍ kpēlē wānā o̍ wānā nɔ̍lā ni̍ŋ mbo̍ lūe̍i̍ nu̍m īsīōōŋ 
te̍. Wānāā bɔ̄ɔ̍ bɔ̍ɔ̍ ā hūŋ ni̍ŋ nāa̍ nūm chu̍a̍ le̍ mālāa̍. 

20Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, ā wā ni̍ŋ hɔ᷅lte̍ŋ o̍ nɛ̄ī le̍ mālāa̍ kɛ̍ ā sɔ̍lā ni̍ŋ ndu̍ 
le̍. Ā nɔ̍lā ni̍ŋ mā hɛ̄lu̍ŋ nyɛ᷅ pālāa̍ bɛ̄ndu̍ tu̍āl ni̍ŋ nda̍ chōo̍ wo̍ le̍. Nyɛ̄ nda̍ wā ni̍ŋ 
le̍hɔ᷅l o̍ nɛ̄ī su̍e̍e̍ le̍ ndu̍ wo̍ ndu̍ wa᷅ ni̍ŋ pi̍ɔ̍mndo̍ nī. 

Cho̍o̍bū 12 

Cho̍o̍bū mu̍li ̍So̍fāā dīōm 
Dīōmndā Cho̍o̍bū so̍ō la̍ŋ 

1O̍ kɔ̍ŋ kɔ̍ɔ̍lī, mi̍ Cho̍o̍bū di̍mī māā, 

2nya̍ su̍a̍ā le̍ chāāŋnda̍ ni̍. Tē lā hu᷄ŋ wu᷅ fɛ̍ɛ̍ŋ pɛ̍, lā vī a̍ kɔ̄l kālo̍o̍ o̍ chi̍e̍ēŋndo̍ ni᷄ŋ 
kpo̍u̍, wāna̍ kɔ̄l kālu̍ pi᷅lɛ̍ bɛ̍ɛ̍ ve̍ lɛ̍ le̍. 

3Lā yi̍ya̍ŋ nu̍a̍ā māā lā kēndū kɔ̄l mi̍ lā hīāū ya̍ le̍. Lā si̍nā nyɛ᷅ o̍ nyɛ̄ mī lā hīōū ya̍ 
le̍. Sɔ̄ɔ̍ŋ nya̍ chō ya̍ mu᷅ŋ dīmūllo̍ ki̍nɛ̍i̍ yo̍ŋ wānā o̍ wānā cho̍ mbō kɛ̄ɛ̍ mu̍ŋ sīnā 
le̍. 

4A̍a̍a̍, ya̍ wa̍ pāāndū tē I̍ nyu̍na̍ Mɛ̄lɛ̄ka̍ le̍ nyɛ̄ o̍ nyɛ̄ pɛ̍ ō mūli̍ ya̍ dīōm ndo̍ ya̍ kɛ̍i̍ 
chāāŋāā nīa̍a̍ ā sīīŋgu̍u̍ ni᷅ŋ nu̍a̍ā nyɛ̄ māmāā ni̍. Ya̍ wa᷅na̍ tōnya̍a̍, ya̍ tɛ̍ɛ̍mbu̍u̍ i̍sɔ̍ɔ̍ 
o̍ īsɔ̄ɔ̍ le̍ wo̍, ya̍ si̍mnu᷄ŋ nu̍a̍ā wānā ma̍māā ni̍. 

5Mbɔ̄ tē nyɛ̄ pālāā ve᷄ wa᷅ŋndo̍ chōo̍ le̍, ō si̍nā nyɛ᷅ kīndīlāa̍ chāa̍ŋ ndɔ̄ɔ̍ le̍ fɔ̍. Cha᷄ŋ 
ndɔ̄ wa᷅ o̍ sāŋgāa̍ ni᷄ŋ mī ndu̍ chɔ̍ɔ̍lū ndu̍ nyɛ̄ pālāā chēle̍ŋ tūsī chōo̍. 

6Wānāa̍ cho̍ bɛ̍ɛ̍ kēīyo̍ nyɛ̄m pi̍la̍ŋ chūa̍a̍ wa̍ ā chōŋnu᷄ŋ a̍ kɔ̄ltā nyūlū o̍ lā nda̍lo̍ 
chi̍ɛ̍īla̍ŋ ni᷄ŋ. Wānāa̍ to̍sā mī Mɛ̄lɛ̄ka̍ dɔ̄ɔ̄nu᷄ŋ tu̍mbe̍ wa̍ nda̍ chōŋnu᷄ŋ o̍ pɛ̄ŋgīo̍o̍ 
ni᷄ŋ, nyɛ̄ o̍ nyɛ̄ yɔ̍nūŋ a̍ nda̍ le̍. Wāŋnda̍ ha̍ā dīāllūŋ ndāāŋ ka̍la̍ŋ ko̍ni̍ nda̍ tīīnda̍ŋ 
ni̍ māā mɛ̄lɛ̄ka̍ nda̍. 

7Lā nyūna̍ wɔ̍ vi̍sīāā Mɛ̄lɛ̄ka̍ tōōsi̍a̍a̍ wa̍, ā chō nya̍ pɛ̄ɛ̄kū a̍ Mɛ̄lɛ̄ka̍ o̍kɔ̄ɔ̄. Tē ko̍ŋ 
te̍, lā nyūna̍ yōūwāa̍ ba̍lū ha̍ā chōo̍ cho̍ wa̍, ā nɔ̄lā mā dīmu̍l nya̍ a̍ ndu̍ o̍kɔ̄ɔ̄. 

8Ɔ̄ɔ̄ lā nyūna̍ wɔ̍ tɔ̍lɔ̄ɔ̄la̍ŋ o̍ chi̍e̍ēŋndo̍ ni᷄ŋ, lā nɔ̄lā mī lā pɛ̄ɛ̄ku̍ nya̍ a̍ ndu̍ o̍kɔ̄ɔ̄. Tē 
lā nyūna̍ Sūūwa̍ o̍ pēēlo̍ pɛ̍, nda̍ chɔ̄m nya̍ vɛ̄lɛ̄ a̍ ndu̍ o̍kɔ̄ɔ̄. 

9Nyāā ha̍ā kpo̍u̍ ā sīnā māā Mɛ̄lɛ̄ka̍ Ya̍a̍wɛ̄ɛ̍ to̍o̍si̍a̍a̍ ndā a̍ bālā ndɔ̄la̍ŋ ni̍. 

10Nyɛ̄ o̍ nyɛ̍ cho̍ nyɛ̄ yōōmāā, yōōmū ndɔ̄ɔ̍ Mɛ̍lɛ̄ka̍ o̍ bā o̍ cho̍ ni̍. Na̍a̍ wāŋndā 
chīe̍e̍ya̍ bɛ̍ɛ̍, hūēīyīī na̍a̍ ŋ̄ yōōmū he̍ī ve̍, ndu̍ o̍ bā i̍ cho̍ ni̍. 

11Mɛ̄ɛ̍ nīle̍ŋ lē tūɛ̄ī nu̍a̍ā sūɛ̍i̍ mī lē sīna̍ ndi̍ pɛ̄ŋgu̍ yɛ̍, le̍nde̍ sōndōo̍ tōfā nyɛ᷅ dīa̍a̍ 
ni̍ mbō si̍na̍ ndu̍ pɛ̄ŋgu̍. 

12Bɛ̄ndūāā māsīndīa̍a̍ kɔ̄l kālo̍o̍ pīla̍ nda̍ nɔ̄ ni̍, kāni̍ fo̍ndōle̍, wāŋndo̍ vīōū āchāl 
pɛ̍ ō sīna̍ sɔ̄ɔ̍ŋ pɛ̄ŋgu̍. 

13Kɛ̍ Mɛ̄lɛ̄ka̍ nɔ̄ kɔ̄l kālo̍o̍ kpo̍u̍ o̍ bā ni̍, ndu̍yɛ̍ kpāāyāa̍ kpo̍u̍ ndu̍ o̍ bā o̍ cho̍ ni̍. 

Ō nɔ̄lā mbō chēnu᷄ŋ la̍chi̍, ndu̍yɛ̍ ō sīnā sɔ̍ɔ̍ŋ kpo̍u̍ pɛ̍ŋgu̍. 

14Nyɛ̄ o̍ nyɛ̄ o̍ tɛ̍ɛ̍mbu̍u̍ pɛ̍, wa̍nā cho̍ mbō mīŋgi̍ ndu̍ tōōsīāā le̍. Tē ō bīī wānā o̍ 
wānā pɛ̍, wānā cho̍ mbō bāŋa̍ wānā ko̍ŋ te̍. 

15Tē ō sāa̍ dɔ̍ɔ̍ pīɔ̍ɔ̍ pɛ̍ vēsāa̍ nyɛ̄ o̍ nyɛ̄ vēsā ni̍. Yālāā o̍ yɔ᷅ŋ mɛ᷅ŋmā hūna᷄ŋ o̍ 
chi̍e̍ēŋndo̍ chōo̍ le̍, nyɛ̄ o̍ nyɛ̄ cho̍ lēni᷄ŋ tāmbe̍i̍ o̍ ta̍mbū ni̍. 

16Mɛ̄lɛ̄ka̍ chō wāna̍ kpāāyā bɛ̍ndū, le̍ te̍le̍ŋ o̍ te̍le̍ŋ ya̍a̍mɔ̍ɔ̍wa̍a̍ ndūa̍a̍ yōmɔ̄ɔ̍ o̍ 
ya᷅m nda̍ ni̍. Wānāā wāŋnda̍ hūī mā fāŋā nda̍ o̍ tōnya̍a̍ chōo̍ wa̍ ni̍, wānāa̍ hu̍ī 
wa᷅ŋnda̍ wa̍ ni̍, nda̍ kpo̍u̍ Mɛ̄lɛ̄ka̍ o̍ bā bɛ̄ŋgu̍ nda̍ chō ni̍. 

17Mɛ̄lɛ̄ka̍ nɔ̄lā mbō lāāsi̍a̍a̍ wāŋ bɛ̄ndūa̍a̍ cho̍ wāŋnda̍ chīla̍ŋ nda̍ bōlle̍, mbō tōsa̍ 
mā sīmnu̍ŋ māā lā dīɔ̄m. 

Ō nɔ̄lā mbō tɛ̄ɛ̄mbu̍u̍ māsāa̍ kɔ̍ɔ̍sā a̍ wāŋnda̍ wa̍ bōlle̍, ā nɔ᷅ lɛ̍ kɔ̄l kālu̍ o̍ kɔ̄l kālu̍ 
le̍. 

18Māsāā bɛ̍ndūa̍a̍ nɔ̍ kpāāyāla̍ŋ nda̍, Mɛ̄lɛ̄ka̍ nɔ̄lā mbō pūu̍ nda̍ kpāāyāla̍ la̍ŋ o̍ bā, 
mbō tōsa̍ mā sīmnu᷄ŋ chīa̍a̍. 

19Ō nɔ̄lā mbō pūu̍ wānāā sōlīāā lāsa̍lāa̍ kpāāyāla̍ŋ o̍ bā, ndu̍yɛ̍ māsāā bɛ̍ndūa̍a̍ nɔ̍ 
kpāāyāla̍ŋ nda̍ mbō chīi̍ kpāāyāla̍ ndāla̍ŋ. 

20Wānāā wāŋnda̍ dūāū tīīnda᷄ŋndo̍ o̍ nda̍ ni᷄ŋ nda̍, Mɛ̄lɛ̄ka̍ nɔ̄lā mbō sāa̍ nda̍ 
sōndōla̍ŋ ā nɔ̍lā mā sōō ba̍kō le̍. Ndu̍yɛ̍ ō nɔ̄lā mbō tōsa̍ wānāa̍ cho̍ wāŋnda̍ 
chīla̍ŋnda̍ ā nɔ᷅ lɛ̍ tāāsi̍ o̍ tāāsi̍ le̍. 

21Mɛ̄lɛ̄ka̍ nɔ̄lā mbō tɛ̄ɛ̄mbu̍u̍ wānāa̍ cho̍ wāŋnda̍ bōlle̍ wa̍ lābɛ̄ɛ̄ ndu̍yɛ̍ wānāa̍ nɔ̍ 
kpāāyāla̍ bɛ̄ndūla̍ŋ nda̍ mbō chīi̍ kpāāyāla̍ ndāla̍ la̍ŋ. 

22Ō nɔ̄lā mbō pīi̍ nyūmnda̍ŋ o̍ wāŋ vīlɛ̍i̍ya̍ lo̍ chi̍e̍e̍ mbō tōsa̍ mī fo̍ndāŋ mānyūm 
bɛ̄ndū kōŋ ō sīmnu᷄ŋ fo̍ndāŋ nyɛ̄ wa̍wo̍ŋ. 

23Ō nɔ̄lā mbō sīīŋgu̍u̍ lɛ̄ŋnde̍ lɛ̄ŋīī kpāāyɛ̄ī bɛ̍ndū, ndu̍yɛ̍ o̍ nɔ̄lā vɛ̍lɛ̄ mbō tɛ̄ɛ̄mbu̍u̍ 
ndi̍. 

Ō nɔ̄lā mbō tōsa̍ mī lɛ̄ŋnde̍ sīmnu᷄ŋ i̍ bɛ̍ndū, ō nɔ̄lā vɛ̍lɛ̄ mbō tōsa̍ mī lɛ̄ŋīī kēŋ ī 
tāmbu̍. 

24Māsāā bɛ̍ndūa̍a̍ cho̍ chi̍e̍ēŋndo̍ ho̍ō chīla̍ŋnda̍, Mɛ̄lɛ̄ka̍ nɔ̄lā mbō tɛ̄ɛ̄mbu̍u̍ nda̍ 
bōlle̍ ā nɔ᷅ lɛ̍ kɔ̄l kālu̍ o̍ kɔ̄l kālu̍ le̍. 

Ō nɔ̄lā mbō tōsa̍ mā wa̍ bālɔ̄ɔ̍ ā sēēmɛ̍i̍ya̍ o̍ po̍llo̍ ni᷄ŋ. 

25Mā wa̍ bālɔ̄ɔ̍ mɛ̄ɛ̍ wānāā sūmɛ̍i̍ya̍ ā bālū nu̍a̍ā a̍ bāla̍ŋ kēēlīa̍a̍ yɛ̍. Mɛ̄ɛ̍ wānāā 
kōlāa̍ ā bālū nu̍a̍ā a̍ mūɛ̄īya̍ŋ o̍ lāhɔ̄l ītāmu̍ ta᷅mu̍e̍i̍ yɛ̍, le̍nde̍ ndā wā ba̍lɔ̄ɔ̍ ni̍. 

Cho̍o̍bū 13 

1Sɔ̄ɔ̍ŋ nya̍ chō ya̍ mu᷅ŋ dīmūllo̍ kpo̍u̍ wo̍ŋ, I̍ tu̍e̍ī ni᷅ŋ mu̍ŋ. I̍ che᷅ mu̍ŋ o̍ yɔ̄nɔ᷄ŋndo̍ 
ndu̍yɛ̍ mi̍ si̍nā mu̍ŋ pɛ̄ŋgu̍. 

2Lā yi̍ya᷄ŋ nu̍a̍ā māā lā sīnā nyɛ᷅ mī lā hīōū ya̍ la̍. Nyɛ̄ nyā sīnā wo̍ ya̍ bɛ̍ɛ̍ I̍ si̍nā 
ndu̍. 

3Kɛ̍ ō cho̍ na̍a̍ nya̍ tɛ̄ɛ̄ŋ te̍, sūɛ̍i̍ cho̍ le̍. Na̍a̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ sūɛ̍i̍ cho̍ 
tɛ̄ɛ̄ŋ ni̍. I̍ ye̍e̍ma̍ mī kɔ̍ɔ̍sa̍ a̍ Mɛ̄lɛ̄ka̍ mī chɔ̍m ndu̍ māā I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. 

4Nya̍ nya̍ lā chō māchūāā tōnya̍a̍ kūmbɔ̄ɔ̍, mī lā dīmī cho̍ōla̍ŋ. Lā chō māchūāā 
māā māndi̍a̍a̍, a̍ chi̍ɔ̍ū wa᷅ŋnda̍ chīɔ̄ū lāchōōwāa̍ wa̍. 

5Mɛ̄ɛ̍ nya̍ a̍a̍ si̍na̍ nu̍a̍ā māā lā chō wānāā kɔ̄l kālu̍ yɛ̍, mēīyo̍ ko̍ni̍ nya̍ a̍a̍ me̍ī ni̍ 
mī nya̍ a̍a̍ chɔ̍m māā lā chō wānāā kɔ̄l kālu̍. 

6Lā ya᷄ŋ ni᷅la̍ŋ o̍ kɔ̍ɔ̍sɔ̍ nūu̍ mī lā tūēī nyɛ̄ ya̍ I̍ cho̍ dīmīo̍o̍ wo̍. 

7Lā wa᷅ chōōla̍ŋ dīmīo̍o̍, mī lā dīmi̍ māā le̍ Mɛ̄lɛ̄ka̍ le̍ nya̍ chō sūɛ̍i̍ le̍. Mɛ̄lɛ̄ka̍ vi᷅m 
nya̍ wānā hu̍ī le̍. 

8La̍ yēēma̍ mī lā dīmi̍ māā le̍ Mɛ̄lɛ̄ka̍ nya̍ chō sūŋgɔ̄ɔ̍ ni̍? Nya̍ cho̍ ni᷅ŋ kɔ̍ɔ̍sɔ̍ɔ̍ a̍ ya̍ 
le̍ Mɛ̄lɛ̄ka̍ ni̍? 

9Nya̍ su̍a̍ā ka̍ŋ nda̍, tē Mɛ̄lɛ̄ka̍ mɛ̄ɛ̄ndi̍a̍ŋ nya̍ pɛ̍ nyɛ᷅ kɛ̄ndɛ̍ī lā wā pa̍ a̍ di̍a̍ndāā 
ndu̍ o̍ hɔ̄l? La̍ nɔ̄ o̍ kɔ̄l lā nɔ̄lā mī lā hūi̍ Mɛ̄lɛ̄ka̍, mɛ̄ɛ̍ nya̍ hūī wa᷅ŋnda̍ yɛ̍? 

10Tē lā si᷄m wānā o̍ wānā kɔ̍ɔ̍lī o̍ ka̍fāla̍ŋ chōo̍ pɛ̍, tu̍mbo̍o̍ Mɛ̄lɛ̄ka̍ dūāūnūŋ a̍ nya̍ 
ni̍ mbō tūsi̍ nya̍ nyɛ̄ pālāa̍ chōo̍, 

11mī sīōōŋīī bɛ̄ndūe̍i̍ bīī nya̍ a̍ kpāāya̍ ndɔ̄ bɛ̍ndōo̍. 

12Tāle̍lā nya̍ chō la᷅ŋ dīmīo̍o̍ la̍ŋ ki̍nɛ̍i̍ lā chō māchūāā mɛ̄ɛ̍ pūltā fo̍ndōla̍ŋ lā wā 
nu̍a̍ā yɛ̍. Mɛ̄ɛ̍ pūūlū fo̍ndōo̍ ō wā nu̍a̍ā lɛ̄ŋ yɛ̍, le̍nde̍ dīōmndā nya̍ chō ya̍ dīmūllo̍ 
la̍ŋ lā chō ni̍. 

13Le̍la̍ŋ lā mēi̍ yɔ̍ ni᷅ŋ mī lā ke᷄ ya̍ fo̍ndāa̍ ya̍ bɛ̍ɛ̍ mī so̍ō. Nyɛ̄ o̍ nyɛ̄ wa̍ yɔ̄nɔ᷄ŋ a̍ ya̍ 
pɛ̍ o̍ yɔ̄nu̍ŋ. 

14Te̍ o̍ wa̍ su̍ɛ̍i̍ pi̍sīāā yōōmū nī pɛ̍, I̍ bɛ̍ɛ̍ndi̍a̍ŋ mī pi̍si̍ yōōmū nūu̍. 

15I̍ nɔ̍ lɛ̍ nyɛ̄ o̍ nyɛ̄ ya̍ I̍ wa᷅ lēhɔ̄l o̍ nɛ̄ī le̍ ndu̍ le̍. Le̍la̍ŋ tē Mɛ̄lɛ̄ka̍ yēēma̍ le̍ yōōmū 
nūu̍ chūā pɛ̍, ō chūa̍. Kɛ̍ nyɛ᷄ yɔ̍nu̍ŋ a̍ ya̍ wo̍, mɛ̄ɛ̍ mī si̍m Mɛ̄lɛ̄ka̍ o̍ hɔ̄l mī kɔ̍ɔ̍sa̍. 

16Ndu̍yɛ̍ tē I̍ nɔ̍la̍ pɛ̍ mī si̍m Mɛ̄lɛ̄ka̍ o̍ hɔ̄l mɛ̄ɛ̍ I̍ sɔ̍la̍ chīndāa̍, kāni̍ fo̍ndōle̍, wāna̍ 
dɛ̍nɛ̍ wɔ̍ɔ̍ŋndo̍ ndu̍ nɔ̍lā mbō si᷄m Mɛ̄lɛ̄ka̍ o̍ hɔ̄l te̍. 

17Le̍la̍ŋ, lā ya᷄ŋ ya̍ nīla̍ŋ nyɛ̄ kɛ̄ndɛ̄ kɛ̍ndɛ̄ mī lā tūēī nyɛ̄ ya̍ I̍ cho̍ dīmīo̍o̍ wo̍. 

18Lā ya᷄ŋ ni᷅la̍ŋ nyɛ̄ kɛ̄ndɛ̍ī, kāni̍ fo̍ndōle̍, I̍ bɛ̍ɛ̍ndi̍a̍ŋ le̍ kɔ̍ɔ̍sɔ̍ɔ̍. Ndu̍yɛ̍ I̍ si̍nā māā 
Mɛ̄lɛ̄ka̍ chō ya̍ di̍ ke᷅ māā I̍ tɛ̍ɛ̍mbu̍u̍ i̍sɔ̍ɔ̍ le̍. 

19Tē Mɛ̄lɛ̄ka̍ yāāla̍ ya̍ pɛ̍, ba̍kō bɛ̍ɛ̍ ō tu̍i̍ī lɛ̍ ya̍ mī so̍ō le̍, wūnɔ᷄ŋndo̍ ko̍ni̍ ya̍ I̍ 
wu̍nūŋ ki̍nɛ̍i̍ ni̍. 

20Mɛ̄lɛ̄ka̍ sɔ̄ɔ̍ŋ mu̍ŋ mūu̍ŋ kpe̍ ya̍ I̍ ye̍e̍ma̍ nu̍m ni̍ mā to̍sa̍l la̍, ko̍ŋ to̍sā ni̍ I̍ vi̍ŋnūŋ 
nu̍m te̍. 

21Ī tāse̍i̍ pɛ̍ŋgi̍ ya̍ ni᷅ŋ nyɛ̄ pālāa̍ tūsīo̍o̍ chōo̍. Dīi̍ŋ ndɔ̄ɔ̍ mā pɛ̍ŋgi̍ ya̍ sīōōŋīī 
bɛ̄ndūe̍i̍ he̍ī lūēīyo̍. 

22Mɛ̄lɛ̄ka̍, nūm so̍o̍ wɔ̍ fɛ̍lɛ̍ŋ mī mu̍li̍ nu̍m di̍o̍m. Tē ko̍ŋ te̍, ya̍ I̍ su̍a̍ā wɔ̍ fɛ̍lɛ̍ŋ mī 
nūm mu̍li̍ ya̍ dīōm. 

23Chɔ̍m ndɔ̍ ya̍ sɔ̄ɔ̍ŋ wɔ̍ɔ̍ŋ ya̍ I̍ to̍sa̍ a̍ nūm kpɛ̍ wo̍ŋ. Yɔ̄ŋndā wɔ̄ɔ̍ŋndā yɛ̄ɛ̍nɛ̍ kpɛ̍ 
ya̍ I̍ to̍sa̍ yɛ̄ a̍ nu̍m Mɛ̄lɛ̄ka̍? Chɔ̍m ndɔ̍ ya̍ nyɛ̄ ŋ̄ dīmu̍l la̍ le̍ tōsāa̍ mi̍ kɛ̍ɛ̄ nūm 
dīōmndo̍. 

24Vɛ᷅ ma̍ mūlūl la̍ kɔ̄ɔ̍ Mɛ̄lɛ̄ka̍, ma̍ sīīŋgūū ya̍ māā ya̍a̍mɔ̍ɔ̍nɔ̍ nu̍m? 

25Yāndi̍i̍ Mɛ̄lɛ̄ka̍ lu̍e̍ī ya̍ sīōōŋīī wāā nu̍a̍ā le̍, kāni̍ fo̍ndōle̍, I̍ cho̍ nyɛ᷅ o̍ nyɛ̄ le̍. I̍ cho̍ 
māchūāā mɛ̄ɛ̍ pēēle̍ ve̍sɛ̍i̍le̍ŋ lē wā nu̍a̍ā tē hūēīye̍ hɔ᷄ŋ dɔ̍ɔ̍ pɛ̍ ī kūɛ̄nu᷄ŋ a̍ le̍ŋ yɛ̍. 
Ya̍ fo̍ndō fu̍u̍ wo̍ ho̍ō, māā fu̍e̍e̍ŋīī vēsɛ̍i̍ ya̍ ŋ̄ chīŋi̍lāŋ ni̍? 

26Sɔ̄ɔ̍ŋ ŋ̄ hāndu̍ ya̍ chōo̍ ki̍nɛ̍i̍ yo̍ŋ, ŋ̄ wɔ̄u̍ ŋ̄ bɔ̄ɔ̍. Bōōndi̍i̍ ya̍ I̍ wa̍ wɔ̄ chūāāmbɔ̄ 
pīāāndū ve̍, yɔ̄ŋ wɔ̄ɔ̍ŋ ya̍ I̍ to̍sa̍ a̍ te̍le̍ŋ ko̍ŋ ndo̍ bɛ̍ɛ̍, a̍ le̍ ndu̍ kpo̍u̍ ŋ̄ chō ya̍ nyɛ̄ 
pālāa̍ tūsīo̍o̍ chōo̍. 

27Ā bīī ma̍ ba̍ŋ ya̍ pēlo̍ŋ o̍ kpi̍ɔ̍ɔ̍ nāa̍ ya̍ I̍ fu̍lā le̍ wa̍. Ma̍ hāndu̍ ya̍ hɔ̄lte̍ŋ kɔ̄ɔ̄lī, bā 
o̍ bā ya̍ I̍ hi̍o̍u̍ ā chō ya̍ mɛ̄ɛ̄nda᷄ŋndo̍, le̍ yɔ̄ŋ wɔ̄ɔ̍ŋ ya̍ I̍ cho̍ tōsā wo̍. Tē I̍ nɛ̍i̍ pɛ̍ mī 
fa̍ŋa̍ pēlēi̍ a̍ mɛ̍ɛ̍nda̍ŋ fo̍ndāŋ kōŋ. 

28I̍ yɔ̍nu̍ŋ ni᷅ŋ māyɔ̄ŋna᷄ŋ mɛ̄ɛ̍ yɔ̄m sīōvɛ̍i̍yo̍ ō wā nu̍a̍ā yɛ̍. Mɛ̄ɛ̍ kāāŋgūa̍a̍ sīɔ̄ŋī 
nu̍a̍ā kōlāa̍ yɛ̍, le̍nde̍ dīāllo̍ŋ ŋ̄ sīɔ̍ŋ ya̍ ni̍. 

Cho̍o̍bū 14 

1Mɛ̄lɛ̄ka̍, ā sīnā māā le̍ te̍le̍ŋ bi̍ŋgī ko̍ni̍ wāna̍ chi̍o̍o̍ ō wā o̍ chi̍e̍ēŋndo̍ chōo̍ ni̍. 
Ndu̍yɛ̍ te̍le̍ŋ o̍ wa᷅ o̍ chi̍e̍ēŋndo̍ chōo̍ wo̍, nyɛ̄ pālāa̍ ko̍māl ndu̍ o̍ yōōmū ndɔ̄ɔ̍ ni᷄ŋ 
ndo̍ ō chō ō bɔ̄ɔ̍. 

2Wāna̍ chi̍o̍o̍ chō māchūāā mɛ̄ɛ̍ bīl pūīyāa̍ ō chō yɛ̍. Tē ō vēlu᷄ŋ pɛ̍, o̍ nɛ̍ī su̍lɔ̄ɔ̄ le̍, 
ndu̍yɛ̍ ō nɛ̍ī vɛ̍lɛ̄ a̍ wūnɔ᷄ŋ te̍. Mɛ̄ɛ̍ wūndu̍le̍ŋ lē lō nu̍a̍ā wānā chi᷅ lɛ̍ le̍ŋ te̍ yɛ̍, le̍nde̍ 
wāna̍ chi̍o̍o̍ lō ni̍. Tē ō lo̍ ni᷅ŋ pɛ̍ wānā chi᷅ lɛ̍ ndu̍ le̍. 

3Wānā wa̍ā le̍nde̍ ŋ̄ kɛ̄sī hɔ̄lte̍ŋ kɔ̄ɔ̄lī ni̍, Mɛ̄lɛ̄ka̍, mā kɔ̍ɔ̍sa̍ a̍ ndu̍? 

4Nyɛ̍ cho̍ o̍ di̍a̍ndāā le̍ wo̍ vɛ̄ɛ̄ nyɛ̄ dīāā ndāa̍ fūlā pa̍ o̍ ndu̍ ni̍ŋ? Ō fu̍lā le̍. 

5Lɔ̍ɔ̍pa̍ mī wāna̍ chi̍o̍o̍ vēlu᷄ŋ o̍ chi̍e̍ēŋndo̍ chōo̍, pālɛ̍i̍ o̍ nɔ̍ le̍ chīīyo̍ yōōmū ve̍ ā 
chīī ndi̍ ni᷅ŋ tūū. Pāŋgu̍ŋ o̍ nɔ̍ le̍ chīīyo̍ o̍ chi̍e̍ēŋndo̍ chōo̍ wo̍ŋ, ŋ̄ wā ni᷅ŋ ŋ̄ tūwāā 
kpo̍u̍. Ndu̍yɛ̍ te̍le̍ŋ ndɔ̍ ŋ̄ kē ndu̍ wo̍, ō hi̍ū te̍le̍ŋ ko̍ŋ chōo̍ le̍. 

6Le̍la̍ŋ yāndi̍i̍ Mɛ̄lɛ̄ka̍, pi̍si̍ wa᷅na̍ chi̍o̍o̍ hɔ̄lte̍ŋ kɔ̄ɔ̄lī, mā ma̍l ndu̍ o̍ bā ndɔ̄ɔ̍ chōo̍. 
Wāna̍ chi̍o̍o̍ nɔ̄ sāŋgāa̍ o̍ chi̍e̍ēŋndo̍ cho̍o̍ bɔ̍ɔ̍, ma̍l ndu̍ yɔ̄ndī mī te̍le̍ŋ ndɔ̍ o̍ nɔ̍ le̍ 
wāa̍ o̍ chi̍e̍ēŋndo̍ chōo̍ wo̍ ō chūū. 

7Yɔ̄m pīāŋāa̍ ā yɔ̍ŋ bɛ̍ɛ̍ mā kēlū ndu̍ ō vi᷅ le̍. Wāŋndo̍ wā kɔ᷅l māā yɔ̄m kōŋ chō vɛ̄lɛ̄ 
mīīŋgū mbō pūi̍. 

8Pūūndu̍ŋ ndɔ̄ɔ̍ ŋ ŋ̄ vi̍o̍u̍ bɛ̍ɛ̍ lɛ᷅ŋ mɛ̄ɛ̍ mɛ̄ɛ̍, ndu̍yɛ̍ mī chīīye̍ ī sɛ̄ŋnu᷄ŋ ni᷅ŋ, 

9tē pūūndu̍ŋ mu᷅ŋ sɔ̄la̍ dɔ̍ɔ̍ mɛ̄ŋnda̍ŋ pɛ̍ pīɛ̄sīo̍o̍ ŋ̍ pi̍ɛ̍sī ni̍ mī ŋ̄ kāndu̍ vɛ̄lɛ̄ pūīyo̍. 

10Kɛ̍ wāna̍ chi̍o̍o̍ ndu̍ ndu̍ tē ō vī ni᷅ŋ pɛ̍ mɛ̄ɛ̄lu̍la̍ ndɔ̄la̍ŋ la̍ cho̍ la̍ŋ ni̍. Tē yōōmōo̍ 
fūla᷄ŋ ni᷅ŋ pɛ̍, wānā de̍l lɛ̍ ndu̍ hɔ̄lte̍ŋ te̍. 

11-12Mɛ̄ɛ̍ pīo̍o̍ kīōlū nu̍a̍ā ō ve̍ lɛ̍ hīōūwɔ̄ɔ̄ le̍ yɛ̍, le̍nde̍ yōōmū wāna̍ chi̍o̍o̍ ō kīōlū 
ni̍. Mɛ̄ɛ̍ mɛ̄ŋmā ī būŋgāŋ mā vēlā nu̍a̍ā wānā chi᷅ lɛ̍ ma̍ŋ te̍ yɛ̍, le̍nde̍ yōōmū wāna̍ 
chi̍o̍o̍ ō lō ni̍. Te̍ wāna̍ chi̍o̍o̍ vī ni᷅ŋ pɛ̍, ō mi̍i̍ŋgū lɛ̍ yōōmū le̍. Tē ha̍la̍a̍ chōo̍ cho̍o̍ 
o̍ fa̍ŋāŋ pɛ̍ o̍ fo̍ndāŋ ndɔ̄ɔ̍, mɛ̄ɛ̍ wāna̍ chi̍o̍o̍ chō wu᷅ mbo̍ mīīŋgu̍ vɛ̄lɛ̄ o̍ chi̍e̍ēŋndo̍ 
chōo̍. 

13O̍o̍ Mɛ̄lɛ̄ka̍, ō bɛ̄ndā bɔ̍ɔ̍ mā kɔ̍ vi̍ōŋ ya̍ o̍ wāŋ vīlɛ̍i̍ya̍ lo̍ chi̍e̍e̍ Vi̍o̍ŋ ya̍ lo̍ŋ mī wa̍ 
lo̍ŋ, ha̍a̍a̍ mbō lo̍ o̍ ko̍ŋ mā pɔ̍lu̍l kɔ̄l a̍ ya̍. Ndu̍yɛ̍ mā chɔ̍m ya̍ lɔ̍ɔ̍ ŋ̄ cho̍ vɛ̄lɛ̄ kɔ̄l 
dēlɔ̄ɔ̄ o̍ ya̍ lo̍ wo̍. 

14Tē wāna̍ chi̍o̍o̍ vī ni᷅ŋ pɛ̍ bāā ō mīīŋgū lɛ̍ pa̍ yo̍o̍mu̍? Ō mi̍i̍ŋgū lɛ̍ le̍. Mi̍ chē bɛ̍ɛ̍ 
mi̍ nyɔ̄ɔ̍ wā ya̍ kīndīlāa̍, kɛ̍ I̍ cho̍ bīūnɔ᷄ŋ mī chu̍m, ha̍a̍a̍ mbō lo̍ o̍ ko̍ŋ mī wānā 
hu̍ŋ fa̍ŋā ya̍ ndu̍ chōo̍. 

15Mɛ̄lɛ̄ka̍, nu᷄m to̍o̍si̍a̍a̍ ya̍ ni̍. I̍ si̍nā māā ō wā ni̍ŋ o̍ lēpāla̍ ni̍ŋ mī kɔ̄llo̍ de᷄l nu̍m o̍ 
ya̍ lo̍. O̍ ko̍ŋ, mā ve̍e̍lu̍ ya̍ mī mu̍li̍ nu̍m dīōm. 

16Ndu̍yɛ̍ nu᷄m wa᷅ ni̍ŋ ya̍ māndāa̍ le̍ te̍le̍ŋ o̍ te̍le̍ŋ ni̍. 

A̍ he̍ndū lɛ̍ ya̍ ni̍ŋ hɔ̄lte̍ŋ kɔ̄ɔ̄lī māā pāāndū, le̍ yɔ̄ŋ wɔ̄ɔ̍ŋ ya̍ I̍ cho̍ tōsā wo̍ le̍. 

17O̍ ko̍ŋ kɔ̍ɔ̍lī, nyɛ̄ o̍ nyɛ̄ wɔ̄ɔ̍ŋ ya̍ I̍ to̍sa̍, ā chō hūnɔ̄ɔ̄ ya̍ mēīnɔ᷄ŋ le̍ ndu̍. Ā chō ya̍ 
hūnɔ̄ɔ̄ mālɔ̄ɔ̄ le̍ yɔ̄ŋndā nīla̍ wɔ̍ɔ̍ŋnda̍ŋ, ndu̍yɛ̍ mā pu̍ɛ̍ɛ̍nu̍ŋ a̍ la̍ŋ. 

18Mɛ̄lɛ̄ka̍, ā nɔ̄lā mā to̍sa̍ mī pēmbūŋ bɛ̄ndo̍ŋ hīīlu̍ŋ, ndu̍yɛ̍ mī ŋ̄ tɛ̄ɛ̄ndi̍a̍a̍ kpo̍u̍. 
Pōūtā bɛ̄ndūla̍ŋ bɛ̍ɛ̍ mi̍ lā fāŋa᷅ŋ o̍ fo̍ndālā ndɔ̄la̍ŋ. 

19O̍ ko̍ŋ kɔ̍ɔ̍lī, mī mɛ̄ŋnda̍ŋ mā lo̍ pōūta̍ŋ tɔ̄ɔ̍ mī lā chūū chūūlū kpo̍u̍. Mā to̍sa̍ mī 
kōŋgi̍lā pīɔ̍ɔ̍ lā chīi̍ lɛ̄ŋnde̍ wa᷅ le̍cho̍ō le̍ŋ kōōndīāā kpo̍u̍. Mɛ̄ɛ̍ ŋ̄ nɔ̄lā mā to̍sa̍ mu᷅ŋ 
kpo̍u̍ yɛ̍, le̍nde̍ ko̍ni̍ ŋ̄ nɔ̄lā, mā tɛ̍ɛ̍mbu̍u̍ tīīnda᷄ŋ wāna̍ chi̍o̍o̍ nɔ̄ māā ō chō wā 
yōōmū wo̍ ni̍. Ā nɔ̄lā mā to̍sa̍ wāna̍ chi̍o̍o̍ nɔ᷅ lɛ̍ ti̍i̍nda̍ŋ o̍ tīīnda᷄ŋ māā wā yo̍o̍mū 
le̍. 

20Ā nɔ̄ kpāāyāa̍ mā yēm wāna̍ chi̍o̍o̍, ndu̍yɛ̍ mā chi̍i̍ a̍ ndu̍ le̍ fɛ̍ɛ̍ŋ a̍ fɛ̍ɛ̍ŋ. Ā nɔ̄lā 
mā ma̍ŋga̍la̍ wāna̍ chīo̍o̍, mā yɔ̍ŋ ndu̍ o̍ wāŋ vīlɛ̍i̍ya̍ lo̍ chi̍e̍e̍. 

21Ndu̍yɛ̍ te̍ a̍ yɔ̍ŋ ndu̍ ni᷅ŋ lo̍ŋ pɛ̍, ā kōma̍ wa᷅ ni᷅ŋ chūāā ndūa̍a̍ lēbɛ̄ɛ̄ ke᷅, ā wa᷄ ni᷅ŋ 
nda̍ lābɛ̄ɛ̄ tɛ̍ɛ̍mbūū ō si̍nā lɛ̍ a̍ mākɔ̄ɔ̄ le̍. 

22Nyɛ̄ nɛ̄īyāa̍ wa᷅ ni᷅ŋ ndu̍ chōo̍ wo̍ su̍e̍e̍ o̍ wa᷅ ni᷅ŋ sīna᷄ŋndo̍ ni̍. Le̍ ndu̍ pi̍la̍ ko̍ni̍ o̍ 
wa᷅ ni᷅ŋ cha᷄ŋndo̍ ni̍. 

Cho̍o̍bū 15 

A̍ SŪŪKIA̍̄Ŋ DĪIŊ̍ NDƆ̍ YƆ̍NU̍Ŋ CHO̍O̍BŪ TƐ̄Ɛ̄Ŋ NDA̍ CHĀĀŊĀĀ NDŪA̍A̍ WO̍ O̍KƆ̄Ɔ̄ 
(15:1—21:34) 

Dīōmndā Ɛ̄līfa̍a̍sī so̍ō la̍ŋ 

1O̍ ko̍ŋ kɔ̍ɔ̍lī, mi̍ Ɛ̄līfa̍a̍sī, Cho̍o̍bū, chāa̍ŋ ndɔ̍ fu̍la̍ Tɛ̍māŋ chi̍e̍e̍ wo̍, ō dīmūl 
Cho̍o̍bū, māā, 

2Cho̍o̍bū, wāna̍ kɔ̄l kālo̍o̍ a̍ su̍ū māā dīɔ̄m te̍. 

A̍ di̍mī sɔ̍ɔ̍ŋ fo̍ndōŋ ŋ̄ chō mu᷅ŋ dīmīo̍o̍ wo̍ŋ te̍. 

3Kɔ̍ɔ̍sɔ̍ kɔ̄l kālu̍ cho̍ le̍ ni̍ŋ te̍ wo̍ a̍ kɔ̍ɔ̍sā ndu̍ le̍. 

A̍ di̍mī di̍o̍mndā īdīɔ̄mndā wāā nu̍a̍ā le̍. 

4Cho̍o̍bū, ā chō wāŋnda̍ Sīōōŋīi̍ Mɛ̄lɛ̄kɛ̍i̍ sōlī o̍ lākɔ̄l. Ā chō tōsā wāŋnda̍ pi̍ɛ̍ī lɛ̍ 
Mɛ̄lɛ̄ka̍ le̍. 

5Nyɛ̄ nūm pi̍la̍ cho̍ sōli᷄ŋndo̍ o̍ so̍ndō wo̍, ndu̍ chɔ᷅m ni̍ māā wānā wɔ̍ɔ̍ŋndo̍ ŋ̄ chō 
ni̍. 

A̍ ye̍e̍ma̍ māyēēmāā mā kūmbū wɔ̄ūlē nūmnde̍ŋ a̍ sɔ̄ɔ̍ŋ sōndō yēēlɛ̍i̍yo̍ŋ dīmīo̍o̍. 

6Cho̍o̍bū, mī ki̍lu̍l lɛ̍ nu̍m bɛ̍ɛ̍ i̍ya᷅ma̍ le̍, dīōmndā ŋ̄ chō sōli᷄ŋndo̍ o̍ sōndō la̍ŋ lā 
nɔ̄lā mī lā kīlu̍l nu̍m yāmɛ̍i̍. Nyɛ̍ cho̍ nu̍m fūlāa̍ o̍ sōndō wo̍ ndu̍ tɛ̍ndāl nu̍m se̍īle̍ŋ 
ni̍. 

7Cho̍o̍bū, ā yi̍ya̍ŋ māā nu̍m cho̍ wāna̍ tāse̍ ve̍lu᷄ŋ o̍ chi̍e̍ēŋ ndo̍ chōo̍ wo̍ ni̍? 

A̍ ye̍e̍ma̍ mā di̍mi̍ māā lɔ̍ɔ̍pa̍ mi̍ Mɛ̄lɛ̄ka̍ tōōsīāā pēmbūŋ bɛ̄ndo᷄ŋ, nūm o̍o̍ ve̍lu᷄ŋ 
ni᷅ŋ? 

8Bōōndi̍i̍ Mɛ̄lɛ̄ka̍ nda̍ ku̍ndā ndɔ̄ɔ̍ ā bīī bɔ̄ŋa᷅ŋndo̍ chōo̍ cho̍o̍ ve̍, nu̍m o̍o̍ wa̍ lo̍ŋ 
ma̍ tūɛ̄ī tūūlā Mɛ̄lɛ̄ka̍ ndu̍ o̍o̍ tu̍u̍ la̍ŋ? 

A̍ ye̍e̍ma̍ mā dīmi̍ māā nu᷄m pīlɛ̍ kpe̍ cho̍ wāna̍ kɔ̄l kālo̍o̍ o̍ chi̍e̍ēŋndo̍ chōo̍ ni̍? 

9Ō yɛ̄ɛ̍nɛ̍ ŋ sīnā yɛ̄ na̍a̍ ŋ̄ si̍nā ndu̍ le̍? Yɛ̄ɛ̍nɛ̍ nūm sīnā yɛ̍ pɛ̄ŋgu̍ na̍a̍ ŋ̄ si̍nā ndu̍ 
pɛ̄ŋgu̍ le̍? 

10Wānāā kɔ̄l kālu̍a̍a̍ bɛ̍ndūa̍a̍, a̍ wāŋ bɛ̄ndūāā māsīndīa̍a̍, ā nda̍ vēlū fi̍nyā nu̍m 
tāse̍ wa̍ nda̍ o̍ bākɔ̄ɔ̄ na̍a̍ ŋ̄ pɛ̄ɛ̄ku̍ ni̍. 

11Cho̍o̍bū, dīōm o̍ dīōm na̍a̍ ŋ̄ chō sūɛ̍i̍ nāa̍ nūm chu̍a̍, dīo̍m nyɔ̍ɔ̍lū nu̍m kɔ̄llo̍ wo̍ 
o̍ cho̍ ni̍. Ndu̍yɛ̍ Mɛ̄lɛ̄ka̍ ve᷅m na̍a̍ ni̍. Bāā dīōmndā kɔ̄l nyɔ̄ɔ̄lāālā Mɛ̄lɛ̄ka̍ chō nu̍m 
la᷅ŋ dīmūllo̍ kpo̍u̍ la̍ŋ, lā nɔ̍lā mī lā nyɔ̄ɔ̄lu̍ nu̍m kɔ̄llo̍ le̍? 

12Vɛ᷅ ma̍ chɛ̄l mi̍ kɔ̄l nūmndo̍ fāŋā nu̍m o̍ nɛ̄i̍ Mɛ̄lɛ̄ka̍a̍ chōo̍? Vɛ᷅ mi̍ hɔ̄lta̍ŋ lā dīū 
nu̍m nu̍a̍ā a̍ tu̍mbo̍o̍? 

13Ō yɛ̄ɛ̍nɛ̍ Mɛ̍lɛ̄ka̍ yɔ᷄ŋ yɛ̄ nu̍m Cho̍o̍bū ma̍ dūāūnu᷄ŋ tu̍mbe̍ wa̍ā nu̍a̍ā a̍ ndu̍, mā 
dīmī di̍ōmndā wāā nu̍a̍ā? Vɛ᷅ mi̍ dīōmndā wāā nu̍a̍ā lā wā nu̍m fūlāa̍ o̍ sōndō a̍ 
ndu̍? 

14Vɛ̄ɛ̍nɛ̍ wa᷅na̍ chi̍o̍o̍ ō chō yɛ̄, mbō wa̍ ō dīāndāā Mɛ̄lɛ̄ka̍ o̍ hɔ̄l? 

Ɔ̍ɔ̄ wāna̍ chi̍e̍e̍ cho̍ mbo̍ wa̍ sa̍kpō Mɛ̄lɛ̄ka̍ o̍ hɔ̄l lo̍ Cho̍o̍bū? 

15Ki̍i̍la̍a̍ Mɛ̄lɛ̄ka̍a̍ cho̍ chōo̍ cho̍o̍ wa̍ bɛ̍ɛ̍, Mɛ̄lɛ̄ka̍ lāāla̍ŋ a̍ nda̍ le̍. Nyɛ᷄m cho̍ bɛ̍ɛ̍ o̍ 
ha̍la̍a̍ ni᷄ŋ cho̍o̍ cho̍o̍ wo̍ŋ, ŋ̄ cho̍ ŋ̍ di̍a̍ndāā ndu̍ o̍ hɔ̄l te̍. 

16Bāā wāna̍ chi̍e̍e̍ fo̍ndō fu̍u̍ cho̍ŋnu̍ŋ ho̍ō o̍ yɔ̄ŋ wɔ̄ɔ̍ŋndo̍ ni᷄ŋ lɔ̍ɔ̍ o̍ lɔ̍ɔ̍ wo̍, ndu̍ 
ye̍e̍ma̍ wā ō dīāndāā Mɛ̄lɛ̄ka̍ o̍ hɔ̄l ni̍? Mɛ̄ɛ̍ wāna̍ chi̍o̍o̍ kāāla̍ nu̍a̍ā mɛ̄ŋmā kōla᷄ŋ 
yɛ̍, le̍nde̍ ko̍ni̍ o̍ ka̍a̍la̍ yɔ̄ŋ wɔ̄ɔ̍ŋndo̍ tōsāa̍ ni̍. 

17Cho̍o̍bū, ya̍ŋ ndɔ̍ ni᷅la̍ŋ I̍ di̍mūl nu̍m īsɔ̄ɔ̍. I̍ chɔ᷅m ndɔ̍ nu̍m nyɛ̄ ya̍ I̍ si̍nā wo̍ 
Cho̍o̍bū 

18Wānāā kɔ̄l kālu̍a̍a̍ bɛ̍ndūa̍a̍, nda̍ chɔ̍m ya̍ sɔ̄ɔ̍ŋ kɔ̄l kālo̍ŋ ŋ̍ mu᷅ŋ ni̍. Ndu̍yɛ̍ nda̍ 
bɛ̍ɛ̍ fi̍nyāā ndāā ma̍māa̍ o̍ bā nda̍ sɔ̄la̍ pɛ̄ɛ̄kōo̍ ni̍. Nyɛ̄ o̍ nyɛ̄ nda̍ pɛ̄ɛ̄ku̍ fi̍nyāā ndāā 
ma̍māa̍ o̍ bā bɛ̄ŋgu̍, ō pīlɛ̍ bɛ̍ɛ̍ ā vi᷄ŋ na̍a̍ ndu̍ le̍. 

19Wānāā kɔ̄l kālu̍a̍a̍ ha̍ā lɛ̄ŋndē Mɛ̄lɛ̄ka̍ ke̍ le᷅ŋ, fi̍nyāā ndāā ka̍ŋ nde̍ŋ lēkāa̍ o̍ lēkāa̍ 
che᷅le̍ŋ lē ve̍ nda̍ tɛ̄ɛ̄ŋ te̍. Lēkāa̍ o̍ lēkāa̍ le̍ ve̍ nda̍ tɛ̄ɛ̄ŋ le̍ fa̍ŋā nda̍ kɔ̄llo̍ o̍ Mɛ̄lɛ̄ka̍ 
lo̍ le̍. 

20Cho̍o̍bū, wānāā dɛ̍nɛ̍ wɔ̍ɔ̍ŋāa̍ tu̍sī ha̍ā wāŋnda̍ dɛ̍nɛ̍ pa̍lāa̍ chōo̍ wa̍ nda̍ nyɛ̄ 
pālāā bɛ̄ndōo̍ Mɛ̄lɛ̄ka̍ hāndū nda̍ chōo̍ ni̍, Ndu̍yɛ̍ nyɛ̄ pālāa̍ Mɛ̄lɛ̄ka̍ hāndū nda̍ 
chōo̍ wo̍, a̍ lo̍ le̍ni̍ŋ ha̍a̍a̍ a̍ mɛ̄ɛ̄lu̍la̍ yōōmūlā ndāla̍ŋ. 

21Le̍ te̍le̍ŋ o̍ te̍le̍ŋ bɔ̄ɔ̄lūu̍ lu̍e̍ī nda̍ sīōōŋīī bɛ̄ndūe̍i̍ yo̍, ndu̍ ko̍ni̍ nda̍ wā 
tūēīnɔ᷄ŋndo̍ o̍ la̍ni̍ ni̍. Bōōndi̍i̍ nda̍ wā yi̍ya᷄ŋndo̍ māā nyɛ̄ ō nyɛ̄ chō ō kɛ̄ndɛ̄ a̍ nda̍ 
ve̍ vīīya̍ hu᷄ŋ de̍l nda̍ chōo̍ ā kūɛ̄nu᷄ŋ a̍ nyɛ̄m nda̍ŋ. 

22Yīya᷄ŋ o̍ yīya᷄ŋ ve᷅ lɛ̍ nda̍ māā ā chō fūlā o̍ nyɛ̄ pālāa̍ ni᷄ŋ te̍, kāni̍ fo̍ndōle̍, ā sīnā 
māā ā nɔ̄ le̍ nda̍ hūnɔ̄ɔ̍ dīūwo̍ a̍ mɔ̄ɔ̄ŋ fāŋndo̍ŋ. 

23Ā lō bālɔ̄ɔ̍ le̍ nyɛ̄ nda̍ dīā wo̍ ha̍a̍a̍ mā sɔ̄la̍ pīɔ̍mndo̍, mī yi̍bɛ̍i̍ya̍ dē dīāllūŋ ndāāŋ 
vi̍lɛ̍i̍yo̍ŋ. Wāŋnda̍ ha̍ā ā sīnā ni᷅ŋ māā nyɛ̄ pālāā bɛ̄ndōo̍ chō nda̍ lāchī. 

24Sīōōŋīī bɛ̄ndūe̍i̍ chō ndā hūnɔ̄ɔ̄ bīyɔ̄ɔ̄ a̍ nyɛ̄ pālāā bɛ̄ndu̍ kpu̍wā ni̍ŋ nda̍, ndu̍yɛ̍ 
mī sāŋgāa̍ tōl nda̍ chōo̍ wo̍. Mɛ̄ɛ̍ māsā bɛ̍ndōo̍ chūā nu̍a̍ā So̍vɛ̄i̍ya̍a̍ ndūa̍a̍ mbō kɔ̍ 
chi᷅ŋa̍la᷅ŋ ya̍a̍mɔ̍ɔ̍wa̍a̍ ndūa̍a̍ yɛ̍, le̍nde̍ sɔ̄ɔ̍ŋ sa̍lā tīɔ̍ɔ̍ŋndo̍ŋ mu̍ŋ ŋ chīŋa̍la᷅ŋ ni̍ŋ 
nda̍ ni̍. 

25Kāni̍ fo̍ndōle̍, le̍ mɛ̄ɛ̍ o̍ Si̍mu̍l Mɛ̄lɛ̄ka̍ Kpu̍lu̍ŋgūma̍ Bɛ̄ndōo̍ a̍ sɔ̍ŋgɔ̄ɔ̍ mbo̍ wā 
ku̍u̍ba̍le̍ ndāle̍ŋ chɔ̄mndo̍ a̍ ndu̍ yɛ̍. 

26-27Wāŋnda̍ ha̍ā ā chō wānāā yōŋgāā bɛ̍ndū. Ā kēndū bōlle̍ fāŋā. Ā bīī ma̍ chūā 
nyɛ̄lā kālā ka̍lālā pūa̍a̍ chɔ̄ūwa̍ bīī o̍ lābā le̍ nda̍ māndāa̍ la̍ŋ, ma̍ wā Mɛ̄kɛ̄ka̍ kūēllo̍ 
a̍ la̍ŋ o̍ lābā le̍ sɔ̍ŋgɔ̄ɔ̍. 

28Kɛ̍ ndu̍yɛ̍ chi̍e̍e̍ŋ nda̍ chō mu᷅ŋ ni̍ŋ ndo̍ŋ, ŋ̄ chō hūnɔ̄ɔ̄ sīmnɔ᷄ŋ la̍pɔ᷅m. Chīɛ̄īlā nda̍ 
chō la̍ŋ le̍ni̍ŋ nda̍ŋ kpo̍u̍, lā chō hūnɔ̄ɔ̄ sīmnɔ᷄ŋ la̍fo̍ndō fōndo̍. Ya̍a̍mɔ̍ɔ̍wa̍a̍ chō la̍ŋ 
hūnɔ̄ɔ̄ pēsī pēsī. 

29Sūltā ndāla̍ŋ lā chō hūnɔ̄ɔ̄ mɛ̄ɛ̄lū. Nyɛ̄ o̍ nyɛ̄ nda̍ nɔ̄ ō pīlɛ̍ bɛ̍ɛ̍ lɔ̍ ni̍ŋ nda̍ o̍ bā lē. 
Nyɛ̄m ndāa̍ŋ ve᷅ lɛ̍ ni̍ŋ ba̍lɔ̄ɔ̍ o̍ lɛ̄ŋnde̍ ni᷄ŋ te̍. 

30Dɛ̍nɛ̍ pa̍lāa̍ wā ni̍ŋ nda̍ chōo̍ le̍ te̍le̍ŋ o̍ te̍le̍ŋ. Mɛ̄ɛ̍ lɛ̄wūŋ yɔ̄mndo̍ ŋ̄ ŋūā nu̍a̍ā 
kpo̍u̍, mī chīyīī ŋūālɛ̍i̍ ke̍ŋ ī lo᷄ ni᷅ŋ īsīsi̍ yɛ̍, le̍nde̍ i̍ yɔ̍nūŋ ni̍ŋ a̍ nda̍ ni̍. 

31Kāni̍ fo̍ndōle̍, nyɛ̍m cho̍ nyɛ̄m fo̍ndo᷄ŋ ndo̍ŋ, mu̍ŋ nda̍ tīīnda̍ŋ ni̍ māā ŋ̄ nɔ̄lā mī 
ŋ̄ māla̍ nda̍, kɛ̍ ndu̍yɛ̍ ā hūi̍ nda̍ pi̍la̍. Nyɛ̄m nda̍ tīīnda̍ŋ mu̍ŋ ndo̍ŋ, ŋ̄ nɔ̍lā ni̍ŋ mī 
ŋ̄ māla̍ nda̍ le̍. 

32Wānāā dɛ̍nɛ̍ wɔ̍ɔ̍ŋnda̍ ha̍ā, ī yɔ̄nūŋ ni̍ŋ ko̍ a̍ nda̍ mɛ̄ɛ̍ yɔ̄mndo̍ kāndū nu̍a̍ā pūīyo̍ 
sɛ̄nɛ̄ī mbō vēsa̍ŋ o̍ lēpīlɛ̍ ni᷄ŋ yɛ̍. 

33Mɛ̄ɛ̍ yɔ̄m mākīle̍pīi̍yo̍ kūām nu̍a̍ā mā di̍ū le̍ mī mā chūū chīɛ̄ɛ̄lɔ᷄ŋ yɛ̍, le̍nde̍ i̍ 
yɔ̍nūŋ ni̍ŋ a̍ nda̍ ni̍. Ā wā ni̍ŋ ko̍ mɛ̄ɛ̍ yɔ̄m ɔ̄li̍fīi̍yo̍ ō yāndū nu̍a̍ā Sɛ̄nɛ̄ī mbō chūū 
chīɛ̄ɛ̄lɔ᷄ŋ kpo̍u̍ yɛ̄. 

34Wānāa̍ kɛ̍ɛ̍ Mɛ̄lɛ̄ka̍ wa̍ ki̍nɛ̍i̍, a̍ chō hūnɔ̄ɔ̄ wu᷄, ndu̍yɛ̍ ā mɛ̍ī ni̍ŋ chu̍ā o̍ chūā le̍. 
Wānāa̍ ke̍ī wa᷅ŋnda̍ lūɛ̄īyɔ̄ɔ̄lā ni᷄ŋ nda̍ŋ bi̍yɔ̄ɔ̍ o̍ lābā wa̍, chīɛ̄īlā nda̍ chō tāŋgūllo̍ ā 
nyɛ̄m mu᷅ŋ nda̍ŋ, lā chō hūnɔ̄ɔ̄ sāā o̍ yīŋ mī lā ŋūɛ̄ kpo̍u̍. 

35Wāŋnda̍ ha̍ā le̍ te̍le̍ŋ o̍ te̍le̍ŋ, sɔ̄ɔ̍ŋ wɔ̍ɔ̍ŋndo̍ŋ ko̍ni̍ nda̍ tūūnūŋ o̍ lākɔ̄l le̍ wāŋnda̍ 
nyɛ̄ pālāa̍ tūsīo̍o̍ chōo̍ ni̍. Le̍ te̍le̍ŋ o̍ te̍le̍ŋ, ā chō nɛ̄īla̍ŋ nūūwāa̍ le̍ mɛ̄ɛ̍ nda̍ lōōkū 
wa᷅ŋnda̍ hūī yɛ̍. 

Cho̍o̍bū 16 

1O̍ ko̍ŋ kɔ̍ɔ̍lī mi̍ Cho̍o̍bū di̍mī māā, 

2Sɔ̍ɔ̍ŋ nya̍ chō ya̍ mu᷅ŋ dīmūllo̍ kpo̍u̍ wo̍ŋ, ō cho̍ sɔ̍ɔ̍ŋ ŋ̄ sūmīāl a̍ ya̍ le̍, I̍ tu̍e̍ī ni̍ŋ 
mu̍ŋ. 

Ō cho̍ kɔ᷅l te̍ nya̍ hīŋ ya̍ nyɔ̄ɔ̄lū ni᷄ŋ te̍. Lā hīŋ māhūnāā le̍ ya̍ kɔ̄l tāmbɛ̍i̍ che̍le̍ŋ 
chɔ̄ɔ̄lū kē. 

3Mɛ̄ɛ̍ lā Sāŋga̍ wɔ̍ a̍ ya̍ sɔ̄ɔ̍ŋ fo̍ndo᷄ŋ mu᷅ŋ dīmūllo̍ le̍? 

Ɔ̍ɔ̄ le̍ sa̍bū nya̍ chō hīōūwɔ̄ɔ̍ lāchī a̍ ya̍ dīōmndā wāā nu̍a̍ā dīmūllo̍ wo̍? 

4Tē ndu̍ o̍o̍ wa̍ pɛ̍ āā nya̍ cho̍ o̍ fo̍ndā ya̍ i̍ cho̍ ho̍ō wo̍ ni̍, dīōmndā nya̍ chō ya̍ la᷅ŋ 
dīmūllo̍ le̍ ya̍ kɔ̄llo̍ nyɔ̄ɔ̄lōo̍ ni᷄ŋ nda̍ŋ I̍ wa̍ nya̍ la̍ dīmūl. Nyɛ̄ o̍ nyɛ̄ nya̍ chō ya̍ 
dīmūllo̍, I̍ wa̍ nya̍ ndu̍ dīmūl, ndu̍yɛ̍ ya̍ bɛ̍ɛ̍ mī ya̍ i̍i̍ hi̍i̍lūl nya̍ bōlle̍ŋ, mɛ̄ɛ̍ nya̍ sūāā 
nu̍a̍ā mī lā lūāā bo᷅lle̍ yɛ̍. 

5Dīāllūŋ kālāŋ nya̍ chō ya̍ mu᷅ŋ kīo̍o̍ wo̍ŋ I̍ wa̍ nya̍ mu̍ŋ kē. I̍ wa̍ nya̍ kɔ̄lta̍ŋ nyɔ̄ɔ̄lū, 
mɛ̄ɛ̍ nya̍ chō ya̍ nu̍a̍ā kɔ̄llo̍ nyɔ̄ɔ̄lōo̍ ni᷄ŋ, le̍ mī pu̍ɛ̍ɛ̍nu̍ŋ a̍ sāŋga̍ cho̍ ya̍ chōo̍ wo̍ yɛ̍. 

6Kɛ̍ su̍ŋ su̍ŋ I̍ so̍o̍ bɛ̍ɛ̍, nyɛ̄ nɛ̄īyāa̍ cho̍ ya̍ o̍ ŋ̄dīāllo̍, ō pɛ̍ŋgī le̍ la̍ŋ te̍. Ndu̍yɛ̍ I̍ me̍i̍ 
vɛ̍lɛ̄ bɛ̍ɛ̍ ō pɛ̍ŋgī le̍. 

7Kpōko̍ Mɛ̄lɛ̄ka̍, a̍ so̍li̍ ya̍ yōōmūa̍ŋ fɔ̍. Yu̍ŋgu̍ nūu̍ kpo̍u̍, a̍ bīī ma̍ chīī nda̍ dīū. 

8Dɛ̍nɛ̍ pa̍lāā ŋ tūsi̍ ya̍ chōo̍ wo̍ ō chō ō bɔ̍ɔ̍ Mɛ̄lɛ̄ka̍. 

A̍ to̍sa̍ mi̍ nya̍ū mi̍ yɔ̄nu᷄ŋ pa̍āla̍ŋ kpo̍so̍ŋ. Wāŋndā chō ni᷅ŋ dīmīo̍o̍ māā yɔ̄ŋ 
wɔ̄ɔ̍ŋndo̍ ya̍ I̍ to̍sa̍ ni̍, nyɛ̄ kōŋ dɛ̍nɛ̍ pa̍lāa̍ ho̍ō tōl la̍ chōo̍ ni̍. 

9Mɛ̄lɛ̄ka̍ dɔ̄ɔ̄nu᷄ŋ tu̍mbe̍ bɔ̍ɔ̍ a̍ ya̍. 

Ō chīŋa̍la᷅ŋ ya̍ ko̍ mɛ̄ɛ̍ kpɔ̍kūŋndo̍ dēl nu̍a̍ā vīsīo̍o̍ chōo̍ mbō sɛ̄ɛ̄si̍a̍a̍ ndu̍ yɛ̍. 
Mɛ̄lɛ̄ka̍ tūūlu̍ kɔ̄l a̍ ya̍ mbo̍ tūl ya̍ lēyɛ̄. 

Ō tāmbu̍ kɔ̄l a̍ ya̍ mbo̍ sīīŋgūū ya̍ ya̍a̍mɔ̍ɔ̍nɔ̍ ndɔ̄. 

10Wāŋnda̍ Sīīŋgu̍u̍ ya̍ ni᷅ŋ nyɛ̄ ndā ma̍māā. Ā bīī ma̍ chūūŋgi̍āŋ na̍a̍ pi᷅lɛ̍ le̍ ya̍ 
māmɔ̄ɔ̍. Ā chō ya̍ kpa᷅ŋnde̍ lɔ̄ɔ̍ mā mām ya̍. 

11Mɛ̄lɛ̄ka̍ ma᷄l la̍ wānāa̍ kɛ̍ɛ̍ ndu̍ wa̍ o̍ bā fɔ̍. 

Ō ma᷄l la̍ wa̍nāā dɛ̍nɛ̍ wɔ̍ɔ̍ŋāā bɛ̄ndūa̍a̍ o̍ ba̍. 

12Ya̍ wa̍ŋnu̍ŋ o̍ kɔ̄l nyūlū bɛ̄ndōo̍ ni᷄ŋ ndo̍, Mɛ̄lɛ̄ka̍ sāa̍ ya̍ kɛ̄se̍i̍ mbo̍ vīɔ̄l la̍, mɛ̄ɛ̍ 
nda̍ vīɔ̄l nu̍a̍ā nyɔ̄ɔ̍ mbō chīīnu̍ŋ yɛ̍. Mɛ̄lɛ̄ka̍ sīīŋgu̍u̍ ya̍ ni᷅ŋ māsīīŋgūāā nyɛ̄ ndɔ̄ 
vi̍a̍ā a̍ chīŋɔ̍ma̍ ndūa̍ŋ. 

13Chīŋɔ̍ma̍ ndūa̍ŋ mā chō fūlāa̍ bā o̍ ba̍ mī mā lūɛ̄ī ya̍ o̍ ŋ̄dīāl. 

Ō vīī vi̍i̍ ya̍ a̍ ma̍ŋ mbo̍ bōōlūū ya̍. Ndu̍yɛ̍ īnyīɛ̍ɛ̍ bɛ̍ɛ̍ i̍ cho̍ ndu̍ bīyɔ̄ɔ̄ le̍ ya̍ le̍. 

14Bōōlūūwo̍ tu̍ŋ o̍ cho̍ ya̍ ni̍, kɔ̄ɔ̄ kīōlū bɛ̍ɛ̍. Mɛ̄lɛ̄ka̍ de᷄l la̍ chōo̍, mɛ̄ɛ̍ ku̍u̍ba̍nɔ̍ 
chɔ̄ūwo̍ dēl nu̍a̍ā ya̍a̍mɔ̍ɔ̍nɔ̍ ndɔ̄ɔ̍ chōo̍ yɛ̍. 

15Nyɛ̄lā lābɛ̍kīla̍ŋ, la̍ŋ la̍ cho̍ ni᷅ŋ nyɛ̄ chūɛ̄ɛ̄na᷄ŋ ya̍ I̍ wo̍u̍nūŋ ndo̍ ni̍. Mɛ̄lɛ̄ka̍ yēm 
ya̍, mi̍ cha᷅l o̍ chu̍ndo̍o̍ ni᷄ŋ. 

16Hɔ̄lta̍ŋ lā dīū yā ni᷅ŋ pɛ᷅ŋ a̍ cha᷄ŋ ndo̍, chɔ̄ bɛ̍ɛ̍ I̍ cho̍ lɛ̍ lāpi̍ le̍ a̍ mɛ̍mi̍a̍ŋ. 

17Ndu̍yɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. Pīɛ̄īlē nīle̍ŋ lē chō lē dīāndāā wa̍la̍ŋ Mɛ̍lɛ̄ka̍ o̍ 
hɔ̄l. 

18Dīyɔ̄ɔ̍ nda̍ dīī ya̍ ho̍ō ni̍, lā vi᷅ŋ wāŋnda̍ ndi̍ le̍. Yāmɛ̍i̍ kīōlu̍ a̍ pīɔ̍m nūu̍ o̍kɔ̄ɔ̄. 

19I̍ si̍nā māā mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍, I̍ nɔ̍ wāŋndo̍ chōo̍ cho̍o̍ o̍ su̍a̍ā le̍ ya̍ wo̍. 
I̍ nɔ̍ yāma̍nɔ̄ ni̍ si᷅m mbō sōō le̍ ya̍ wo̍. 

20Le̍la̍ŋ mi̍ chē bɛ̍ɛ̍ mi̍ chāāŋāā ni̍a̍a̍ ā wā ya̍ māmɔ̄ɔ̍, kɛ̍ I̍ sa̍ŋgā a̍ chūmndo̍ nāa̍ 
Mɛ̄lɛ̄ka̍ chūā le̍ mālāa̍ le̍. 

21Ō nɛ̄ɛ̄ kpe̍e̍kpe̍i̍ ya̍ I̍ cho̍ yɛ̄ sɔ̄lā mbō nyɔ̄ɔ̄lu̍l la̍ Mɛ̄lɛ̄ka̍, mbō sōō le̍ ya̍ mɛ̄ɛ̍ 
wāŋndo̍ sūāā nu̍a̍ā le̍ chāa̍ŋ ndɔ̄ yɛ̍? 

22Yōōmū nūu̍ fūūlu̍u̍ o̍ mɛ̄ɛ̄lu̍ la̍ŋ. I̍ cho̍ hūnɔ̄ɔ̄ kɔ̄la̍ŋ nāa̍ ya̍ I̍ nɔ̍lā lɛ̍ mī mi̍i̍ŋgu̍ 
na̍nu᷄ŋ te̍ wa̍. 

Cho̍o̍bū 17 

1I̍ nɔ̍ lɛ̍ māyōōmū o̍ māyōōmū le̍. Pālɛ̍i̍ nīi̍ ya̍ I̍ nɔ̍ le̍ wāa̍ o̍ chi̍e̍ēŋndo̍ chōo̍ ve̍, ī 
chō ni᷅ŋ hūnɔ̄ɔ̍ chūwɔ̄ɔ̍. Sɛ̄īyo̍ chō ni᷅ŋ ō bɛ̄ɛ̄ndīa̍ŋ le̍ ya̍. 

2Wāŋnda̍ hu᷄ŋ ba̍lū ya̍ ma̍ sāā ya̍ māmɔ̄ɔ̍. Ya̍ o̍ hɔ̄l kpe̍e̍kpe̍i̍ nda̍ hu᷄ŋ si᷅m ni̍, mā 
dīmī di̍ōmndā wɔ̄ɔ̍ŋnda̍ŋ a̍ ya̍. 

3Yāndi̍i̍ Mɛ̄lɛ̄ka̍, so̍o̍ le̍ ya̍ mā pi̍ŋi̍ ya̍ fɔ̍. I̍ nɔ̍ lɛ̍ wānā o̍ wānā che̍le̍ŋ mbō si᷄m ya̍ 
kɔ̄ɔ̄lī le̍. 

4Nūm pi̍la̍ to̍sa̍ chāāŋāā nīa̍a̍ ā si̍nā lɛ̍ nyɛ̄ o̍ nyɛ̄ pɛ̄ŋgu̍ le̍. Le̍la̍ŋ to̍sā mā nɔ̄la̍ ya̍ 
yōmɔ̄ɔ̄ le̍. 

5Wāŋnda̍ dīmi̍ māā wānā o̍ wāna̍ to̍sa̍l chāa̍ŋ ndɔ̍ yālāle̍ŋ pɛ̍, le̍ hāli̍kpe̍ŋ mbō 
sɔ̄la̍ nyɛ᷄m chāa̍ŋ ndɔ̄ɔ̍ŋ, māā wānā ko̍ŋ chūāūwāā ndūa̍a̍ Mɛ̄lɛ̄ka̍ tūsī nyɛ᷅ pālāa̍ 
chōo̍ ni̍. 

6Mɛ̄lɛ̄ka̍ tōsa̍ mi̍ wāŋnda̍ si̍i̍ŋgūū ya̍ ni᷅ŋ nyɛ̄ māmāā, wānā mɛ̍ɛ̍ndāŋ ya̍ ko̍ ō tūfū 
lɔ̍lūa̍ŋ. 

7Mɔ̍nɛ̍i̍ cho̍ o̍ kɔ̄l nūu̍ ni᷄ŋ nde̍ ī chō ī bɔ̄ɔ̍, chɔ̄ bɛ̍ɛ̍ I̍ cho̍ lɛ̍ lāpi̍ le̍. I̍ yɔ̍nu̍ŋ ni᷅ŋ pāāla̍ŋ 
kpo̍sōŋ a̍ nyāūwo̍. 

8Wānāa̍ chu̍a̍nu̍ŋ māā nda̍ chō sa̍kpō wa̍, kɔ̄ndɔ̄fi̍llo̍ bīī nda̍ a̍ nyɛ̍ yɔ̍nu̍ŋ a̍ ya̍ wo̍. 
Nda̍ kpo̍u̍ ā kīlu̍l la̍ yāmɛ̍i̍, māā I̍ cho̍ wa̍nā dɔ̍ū ti̍i̍nda᷄ŋ o̍ Mɛ̄lɛ̄ka̍ ni᷄ŋ te̍, nyɛ̄ kōŋ 
nyɛ̄ pālāa̍ tōl la̍ chōo̍ ni̍. 

9Kɛ̍ ndu̍yɛ̍ wānā o̍ wāna̍ cho̍ wāna̍ tōnya̍a̍, lɔ̍ɔ̍ o̍ lɔ̍ɔ̍ hīōūwɔ̄ɔ̍ o̍ hi̍a̍ū la̍chi̍ a̍ sɔ̄ɔ̍ŋ 
tōnya̍ŋ tōsāa̍ ni̍. Wānā o̍ wāna̍ nɔ̍ la̍ba᷅ o̍ yɔ̄ŋ wɔ̄ɔ̍ŋ ni᷄ŋ te̍, le̍ te̍le̍ŋ o̍ te̍le̍ŋ dīāllūŋ 
kālāŋ sɛ̄nɛ̄īyo̍ŋ o̍ sɔ̍lā ni̍. 

10Kɛ̍ nya̍ nya̍ mɛ̄ɛ̍ nyā chō tu᷅, ā yɔ᷄ŋ bɛ̍ɛ̍ mī lā si᷄m vɛ̄lɛ̄ ya̍ o̍ hɔ̄l, nyɛ̄ o̍ nyɛ̄ nya̍ 
dīmu̍l la̍ mī lā mīīŋgu̍ vɛ̄lɛ̄ sōndō lēchōo̍ kpo̍lo̍to̍to̍, wānā pi᷅lɛ̍ bɛ̍ɛ̍ I̍ se̍e̍lu̍ŋ nya̍ 
tɛ̄ɛ̄ŋ mbō wa̍ wāna̍ kɔ̄l kālu̍ le̍. 

11Pālɛ̍i̍ nīi̍ ya̍ I̍ nɔ̍ le̍ wāa̍ o̍ chi̍e̍ēŋndo̍ chōo̍ ve̍ ī fūūlu̍u̍ o̍ mɛ̄ɛ̄lu̍la̍ŋ Tūūlā nīla̍ŋ 
kpo̍u̍ lā tāmbu̍. Nyɛ̄ o̍ nyɛ̄ ya̍ i̍i̍ ye̍e̍ma̍ a̍ kɔ̄l nūu̍, I̍ sɔ̍lā lɛ̍ ndu̍ le̍. 

12Chāāŋāā nīa̍a̍ nda̍, nyūmnda̍ŋ nda̍ dīmi̍ ni̍ māā ma̍ŋ ma̍ cho̍ nyɛ̄ wa̍wo̍ŋndo̍ ni̍. 
Tē nyūmnda̍ŋ mā tōl pɛ̍, nda̍ dīmi̍ māā nyɛ̄ wa̍wo̍ŋndo̍ hīŋ. 

13I̍ si̍nā ni᷅ŋ māā chi̍e̍e̍ wāŋ vīlɛ̍i̍ya̍ cho̍ ni᷅ŋ ō bɛ̄ɛ̄ndīa̍ŋ le̍ ya̍. Lo̍ŋ ya̍ I̍ cho̍ lākɔ̄ wā 
īhīni̍ o̍ nyūmmā bɛ̄ndūa̍ŋ ni᷄ŋ ni̍. 

14Sɛ̄īyo̍ wa᷅ ni̍ŋ sɔ̍ŋgɔ̍ fi̍nyā nūu̍ nī. Dōndo̍po᷅llāa̍ wa᷅ ni̍ŋ ya̍ dīo̍o̍ wa̍ nda̍ wa᷅ ni̍ŋ 
sɔ̍ŋgɔ̍ kāla̍ nūu̍ ni̍, nda̍ ko̍ wa᷅ ni̍ŋ vɛ̍lɛ̄ sɔ̍ŋgɔ̍ yēmāa̍ nīa̍a̍ ni̍. 

15Nyɛ̄ o̍ nyɛ̄ cho̍ lɛ̍ mī wa̍ lēhɔ̄l o̍ nɛ̄ī le̍ ndu̍ le̍? 

Ō yɛ̄ɛ̄ wa̍nā chɔ᷅m yɛ̍ ya̍ vɛ̄lɛ̄ mī wa̍ lēhɔ̄l o̍ nɛ̄ī le̍ ndu̍? 

16Tē I̍ vi᷅ ni᷅ŋ pɛ̍ mī ku̍ɛ̄ o̍ wāŋ vīlɛ̍i̍ya̍ lo̍ chi̍e̍e̍, nāa̍ dīōla̍ŋ lā wā ya̍ lā kīīndīāā kɔ̄ɔ̄lī 
wa̍, 

ō yɛ̄ɛ̄ che᷅le̍ŋ ya̍ I̍ wa᷅ yɛ̍ vɛ̄lɛ̄ lēhɔ̄l o̍ nɛ̄ī māā ō chō ya̍ lāchī? 

Cho̍o̍bū 18 

Dīōmndā Bi̍li̍dāā so̍ō la̍ŋ 
1-2O̍ ko̍ŋ kɔ̍ɔ̍lī, mi̍ Bi̍li̍dāā, Cho̍o̍bū chāa̍ŋ ndɔ̍ fu̍la̍ Su̍a̍ā wo̍, ō dīmūl Cho̍o̍bū māā, 
Cho̍o̍bū, ā sa̍ŋga̍ wɔ̍ a̍ sūɛ̍i̍ le̍? To̍sa̍ wɔ̍ ni᷅ŋ sūɛ̍i̍ kɔ̄l kālu̍ mā me̍i̍ yɔ̄ ni᷅ŋ, na̍a̍ bɛ̍ɛ̍ 
mī ŋ̄ sōō. 

3Ŋ̄ cho̍ la̍chɔ̍lū le̍, wāŋndā chīe̍e̍ya̍ na̍a̍ ŋ̄ chō ni̍. Cha᷅ na̍a̍ māā lādīɔ̄m te̍ na̍a̍ ŋ̄ chō 
le̍. 

4Ō cho̍ wa̍nā le̍ bo̍o̍lu̍u̍ nu̍m te̍ Cho̍o̍bū, nūm pi̍la̍ bo̍o̍lu̍ŋ o̍ tu̍mbe̍ nu̍mndo̍ ni᷄ŋ ni̍. 
Ā nɔ̄ o̍ kɔ̄l tu̍mbe̍ nu̍mndo̍ nɔ̄lā mbō tōsa̍ mī chi̍e̍ēŋndo̍ ho̍ō ō lo̍ fo̍ndō? Bāā 
Mɛ̄lɛ̄ka̍ fāŋa̍ pēmbūŋ bɛ̄ndo᷄ŋ o̍ fo̍ndālā ndāla̍ŋ, le̍ tu̍mbe̍ ŋ̄ dɔ̄ɔ̄nu᷄ŋ ndo̍? 

5Ke̍ŋ i̍ yɔ̍nūŋ te̍ Cho̍o̍bū. Wāna̍ dɛ̍nɛ̍ wɔ̍ɔ̍ŋndo̍ ndu̍ pīɔ̍mndo̍ o̍ nɔ̍ ni̍ mbō sɔ̍lā. 
Yōōmū ndɔ̄ɔ̍ chō hūnɔ̄ɔ̄ nyūm lē pīlɛ̍ kpe̍, mɛ̄ɛ̍ nda̍ nyūmī nu̍a̍ā yīŋnde̍ŋ yɛ̍. 

6Ō chō hūnɔ̄ɔ̄ nyūm mɛ̄ɛ̍ la̍mbūi̍yo̍ nyūm nu̍a̍ā chīɛ̄ī ni̍ŋ, mī nyūmnda̍ŋ mā tōl lɛ̍. 
Yōōmū ndɔ̄ɔ̍ chō hūnɔ̄ɔ̄ chūwɔ̄ɔ̄. 

7Kpāāya̍ ndɔ̄ɔ̍ chō hūnɔ̄ɔ̄ chūwɔ̄ɔ̄, ō vɛ̍ lɛ̍ ni̍ŋ ba̍lɔ̄ɔ̍ a̍ tīīnda᷄ŋndo̍ nɔ̄ɔ̍ māā pāāndū 
le̍. Tūūlā ndɔ̄la̍ wɔ̍ɔ̍ŋnda̍ŋ, lā chō ndu̍ hūnɔ̄ɔ̄ mālɔ̄ɔ̄ o̍ nyɛ̄ pālāa̍ ni᷄ŋ. 

8Yāŋɔ̄ɔ̄lē ndu̍ pi̍la̍ ya̍ŋ nde̍ŋ ō chō hūnɔ̄ɔ̄ hāū o̍ le̍ŋ. 

Ō chō hūnɔ̄ɔ̄ pēlēi̍ mālɔ̄ɔ̄ o̍ so̍o̍ŋ kpa̍līo̍o̍ ni᷄ŋ, mbō de᷄l lēni᷄ŋ. 

9Yāŋɔ̄ɔ̄le̍ŋ lē chō ndu̍ hūnɔ̄ɔ̄ pēlēi̍ sāā. Lē chō ndu̍ hūnɔ̄ɔ̄ tɔ̄ndīī kɔ̄ɔ̄līe̍i̍ sāālā. 

10Ā kɛ̄su̍l ndu̍ chu̍āŋnde̍ŋ o̍ nɛ̄ī. Nāa̍ o̍ hi̍a̍ū wa̍ kpe̍e̍kpe̍i̍ nda̍ ye᷄ŋ ndu̍ yāŋɔ̄ɔ̄le̍ŋ 
ni̍. 

11Sɔ̍ɔ̍ŋ lu̍e̍ī ndu̍ sīōōŋīī bɛ̄ndūe̍i̍ yo̍ŋ ki̍nɛ̍i̍ ŋ̍ cho̍ ndu̍ ŋ̄ bālāā ni̍. Ndu̍yɛ̍ bā o̍ hi̍a̍ū 
ko̍ ŋ̍ tu̍āl ndu̍ kɔ̄ɔ̄lī ni̍. 

12Yīa̍a̍ŋ mā chīi̍ ndu̍ yōōmūa̍ŋ kpo̍u̍. Le̍ te̍le̍ŋ o̍ te̍le̍ŋ, nyɛ̄ pālāā bɛ̄ndōo̍ chu̍ū lɛ̍ 
ndu̍ chōo̍ le̍. 

13Nāā wɔ̄ɔ̍ŋndo̍ de᷄l ndu̍ chōo̍ mbo̍ tɛ̄ɛ̄mbūū ndu̍ kɔ̄ɔ̍le̍ŋ kpo̍u̍. Nāā pīɔ̍mndo̍ chīi̍ 
ndu̍ bāla̍ŋ a̍ pēlo̍ŋ kīlī. 

14Ō wānu̍ŋ o̍ tɛ̍ndīi̍ ndɔ̄ɔ̍ ni᷄ŋ a̍ kɔ̄l nyūlū, ō wa̍ yīya᷄ŋndo̍ māā nyɛ̄ nɔ̍lā mbō yɔ̄nu̍ŋ 
a̍ ndu̍ le̍, kɛ̍ pīɔ̍mndo̍ sōli̍ ndu̍ lo̍ŋ mbo̍ kūā a̍ ndu̍ o̍ māsa̍ wāŋ vīlɛ̍i̍ya̍ lo̍. 

15Wānāā chēle̍ŋāa̍ cho̍ bɛ̍ɛ̍ wa̍nāā ndɔ̄ le̍ wa̍ nda̍ cho̍ ni᷅ŋ o̍ tɛ̍ndi̍i̍ ndɔ̄ɔ̍ ni᷄ŋ ni̍. Ā 
dɔ̄ū kōo̍wa̍ŋ o̍ tɛ̍ndi̍i̍ ndɔ̄ɔ̍ ni᷄ŋ, yɔ̄ŋi̍ nāā wɔ̄ɔ̍ŋ cho̍ lo̍ŋ ndo̍ ō bīi̍ wa̍nāa̍ cho̍ le̍ni̍ŋ 
nda̍. 

16Ō chō ni᷅ŋ māchūāā, mɛ̄ɛ̍ yɔ̄mndo̍, pūūndu̍ŋ ndɔ̄ɔ̍ŋ ŋ̄ sīānūŋ nu̍a̍ā lēbɛ̄ŋgu̍, mī 
lɛ̄ūwo̍ŋ vēsa̍ŋ le̍ chōo̍ yɛ̍. 

17Wānā o̍ wānā pu̍ɛ̍ɛ̍nu̍ŋ ni᷅ŋ a̍ ndu̍ o̍kɔ̄ɔ̄, wāŋnda̍ de᷅l lɛ̍ bɛ̍ɛ̍ kɔ̍l a̍ ndu̍ le̍. 

18Mɛ̄lɛ̄ka̍ chō ndu̍ sōlī wānāa̍ cho̍ yōōmū wa̍ tɛ̄ɛ̄ŋ, mbō yɛ̄ɛ̄ ndu̍ o̍ nyūmmā 
bɛ̄ndūa̍ŋ ni᷄ŋ chi̍e̍e̍ pīɔ̍m. Ō chō ndu̍ hūnɔ̄ɔ̄ fāŋā o̍ chi̍e̍ēŋndo̍ ho̍ō chōo̍ ba̍ū. 

19Ndu̍yɛ̍ ō mɛ̍ī ni̍ŋ chu̍ā o̍ chūā, kɛ̄lɛ̄ŋgāā chūā māmā wānāā ndūa̍a̍ tɛ̄ɛ̄ŋ te̍, wānā 
pi᷅lɛ̍ bɛ̍ɛ̍ lo᷅ ni̍ŋ o̍ yu̍ŋgu̍ ndɔ̄ɔ̍ chōo̍ le̍. 

20Wānāa̍ cho̍ bā pāa̍le̍ŋ lē chāŋndo̍, a̍ bā pāa̍le̍ŋ lē dēl lo̍ wa̍ ni̍, nda̍ kpo̍u̍ ā chō 
tūēīyɔ̄ɔ̄ a̍ nyɛ̄ pālāā bɛ̄ndu̍ tu̍āl ni̍ŋ ndu̍ chōo̍, wo̍ o̍kɔ̄ɔ̄ mī kɔ̄ndɔ̄fi̍llo̍ bīī nda̍. 

21Wānāā dɛ̍nɛ̍ wɔ̍ɔ̍ŋnda̍, a̍ wānāa̍ do̍u̍ ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ te̍ wa̍, nda̍ kpo̍u̍, 
nu̍a̍ā i̍ yɔ̍nūŋ a̍ nda̍ ni̍. 

Cho̍o̍bū 19 

1O̍ ko̍ŋ kɔ̍ɔ̍lī, mi̍ Cho̍o̍bū di̍mī āā Sɛ̄īyo̍ cho̍ ni᷅ŋ ō bɛ̄ɛ̄ndīa̍ŋ le̍ ya̍. 

2Lā pɛ̄ŋgi̍ ni᷅ŋ ya̍ kɔ̄llo̍ tɛ̄ɛ̄mbūū wo̍ a̍ dīōmndā nya̍ chō ya̍ la᷅ŋ dīmūllo̍ la̍ŋ. 

3Dīōmnda̍ tɛ̍ɛ̍mbūū ya̍ kɔ̄llo̍ la̍ŋ kpo̍sōŋ ko̍ni̍ nya̍ chō ya̍ dīmūllo̍ nī, dīmīo̍o̍ mī lā 
mīŋgī so̍ndō lēchōo̍. Si̍ɔ̍mbu̍la̍ ve᷅ nya̍ le̍ ya̍ dīōmndā wāā nu̍a̍ā dīmūllo̍ le̍? 

4Ndu̍ o̍o̍ wa̍ bɛ̍ɛ̍ āā yɔ̄ŋ wɔ̄ɔ̍ŋndo̍ lēkɛ̍ndɛ̍ī ya̍ i̍i̍ to̍sa̍ ni̍, 

ō cho̍ ba̍ nyā ha̍vɛ̍i̍ le̍ cho̍ ko̍ŋ te̍. 

5Le̍ mɛ̄ɛ̍ dɛ̍nɛ̍ pa̍lāa̍ tōl la̍ chōo̍ yɛ̍, nyɛ̍ kōŋ nya̍ dīmi̍ ni̍ māā yɔ̄ŋ wɔ̄ɔ̍ŋndo̍ ya̍ I̍ to̍sa̍ 
ni̍. Lā yi̍ya᷄ŋ nu̍a̍ā māā lā bɛ̄nda̍ mi̍ lā hīāū ya̍ le̍. 

6Lā sīna̍ pɛ̍ŋgu̍ māā Mɛ̄lɛ̄ka̍ tu̍si̍ ya̍ sāŋgāa̍ ho̍ō chōo̍ ni̍. Ndu̍ ye̍ŋ ya̍ yāŋɔ̄ɔ̄le̍ŋ nde᷅ŋ 
ni̍ mi̍ ha̍ū. 

7I̍ cho̍ cha᷄ŋndo̍ fe̍e̍e̍ ma̍a̍, dɛ̍nɛ̍ pa̍lāa̍ tōl la̍ chōo̍, lā pīŋi̍ ya̍ fɔ̍, wānā o̍ wānā mu̍lī 
ya̍ dīōm te̍. I̍ cho̍ ŋɔ̄ɔ̄chīa̍ŋndo̍ le̍ wāna̍ ma̍lā ya̍ wo̍, kɛ̍ wānā o̍ wānā cho̍ mbō sōō 
le̍ ya̍ le̍. 

8Mɛ̄lɛ̄ka̍ kīnda̍ ya̍ nɛ̄īyo̍ lāchī, I̍ nɔ̍lā mī hi̍o̍ū le̍. 

Ō tūsi̍ ya̍ nyūmmā bɛ̄ndūa̍ŋ lāchī kpi᷅ŋgbi̍. 

9Mɛ̄lɛ̄ka̍ chīi̍ bɛ̄ɛ̄le̍ nīle̍ŋ, sūl nūu̍ kpo̍u̍ ō chīi̍ pūū. 

10Mɛ̄lɛ̄ka̍ chīi̍ a̍ ya̍. Nyɛ̄ o̍ nyɛ̄ ya̍ i̍i̍ nɔ̍ ō chīi̍ tɛ̄ɛ̄mbūū. I̍ cho̍ ni᷅ŋ māchūāā mɛ̄ɛ̍ nda̍ 
sūŋgū nu̍a̍ā yɔ̄mndo̍ mā ma᷄l ndu̍ lɛ̄ŋ mbō vēsa̍ŋ yɛ̍. I̍ nɔ̍ lɛ̍ tīīnda᷄ŋ o̍ tīīnda᷄ŋ te̍. 

11Mɛ̄lɛ̄ka̍ dɔ̄ɔ̄nu᷄ŋ tu̍mbe̍ a̍ ya̍ mbo̍ tūsī ya̍ nyɛ̄ pālāa̍ chōo̍. 

Ō bīī ya̍ mɛ̄ɛ̍ wāŋndo̍ bīī nu̍a̍ā ya̍a̍mɔ̍ɔ̍nɔ̍ ndɔ̄ɔ̍ yɛ̍. 

12Ō yɔ᷄ŋ so̍vɛ̄i̍ya̍a̍ ndūa̍a̍ le̍ ya̍ hūnɔ̄ɔ̍ dēlɔ̄ɔ̍ chōo̍. So̍vɛ̄i̍ya̍a̍ ndūa̍a̍ hu᷄ŋ ba̍lū tɛ̍ndi̍i̍ 
nūu̍, ma̍ bɛ̄ɛ̄ndīa̍ŋ le̍ ya̍ dēlɔ̄ɔ̍ chōo̍. 

13Mɛ̄lɛ̄ka̍ tōsa̍ pɔ̄mbūāā nīa̍a̍ sɔ̍ɔ̍ŋgūū lɛ̍ ya̍ īkɛ̄i̍ le̍. Wānāā nda̍ a̍a̍ si̍nā ya̍ pāāndū 
wa̍ kpo̍u̍ ā chā ni᷅ŋ ya̍ ko̍ āā wānā che᷅le̍ŋ ni̍. 

14Wānāya᷅ŋ nūu̍ŋ a̍ chāāŋāā nīa̍a̍ ā kɛ̄ɛ̍ ya̍ ni᷅ŋ 

15Wānāa̍ wa̍ pāāndū mīālla̍ o̍ ya̍ lo̍ chi̍ɛ̍ī ni̍ŋ nda̍ kpo̍u̍ ā pūɛ̄ɛ̄nu̍ŋ ni᷅ŋ ya̍. Bu̍ɛ̍i̍yāā 
nīāā la̍a̍ndūa̍a̍, ā chā ya̍ ni᷅ŋ ko̍ bɛ̍ɛ̍ āā wāna̍ lēkāa̍ ni̍, ā chā ya̍ ni᷅ŋ ko̍ bɛ̍ɛ̍ āā wānā 
che᷅le̍ŋ ni̍. 

16I̍ ve̍e̍lu̍ ni᷅ŋ bɛ̍ɛ̍ bu̍ɛ̍i̍yāā nīa̍a̍ ō pīlɛ̍ ō mu̍lī ya̍ dīōm te̍. I̍ nyɔ̍ɔ̍lu̍ ni᷅ŋ bɛ̍ɛ̍ o̍ pi᷅lɛ̍ le̍ 
ya̍ mālāa̍ ō sɔ̍ɔ̍ŋgūū ya̍ īkɛ̄i̍ le̍. 

17La̍a̍ nūu̍ bɛ̍ɛ̍ ō nɔ̍lā lɛ̍ mbō si᷄m ya̍ īkɛ̄i̍ le̍, a̍ hūēīyīī wɔ̄ɔ̍ŋīi̍ cho̍ ya̍ fūlāa̍ ni᷄ŋ nde̍. 
Chūŋ nūu̍ tōsa̍ pɔ̄mbūāā nīa̍a̍ (a̍ bɛ̍ndāā nīa̍a̍) ā sɔ̍ɔ̍ŋgūū lɛ̍ ya̍ īkɛ̄i̍ le̍. 

18Chūāāmbūāā pɔ̄mbūa̍a̍ kpo̍u̍, ā chō ni᷅ŋ ya̍ māmɔ̄ɔ̍, tē I̍ chɛ̍ŋ pɛ̍ ā ma᷄m ya̍. 

19Chāāŋāā nīa̍a̍ na̍a̍ ŋ̍ chi̍ī ba̍lta̍ pāāndū wa̍ kpo̍u̍, ā tu᷄l la̍ ni᷅ŋ lēyɛ̄. Wānāā ya̍ i̍i̍ 
ka̍a̍la̍ kāālā bɛ̄ndōo̍ wa̍ tu᷅ ā ma᷄l la̍. 

20I̍ yɔ̍nu̍ŋ ni᷅ŋ pāāla̍ŋ a̍ kɔ̄lōo̍ kpo̍sōŋ, a̍ nyāū ya̍ I̍ nya̍u̍ wo̍. Sɔ̍ŋgɔ̍ wānā vi̍lɛ̍i̍ ko̍ni̍ 
ya̍ I̍ cho̍ ni᷅ŋ ni̍. 

21Le̍la̍ŋ yāndi̍i̍ chāāŋāā nīa̍a̍, nyīɛ̍ɛ̍ye̍ bīi̍ nya̍ le̍ ya̍ fɔ̍, kāni̍ fo̍ndōle̍, Mɛ̄lɛ̄ka̍ lɔ̄ɔ̄ ya̍ 
ō bɔ̄ɔ̍. 

22Vɛ᷅ mi̍ nya̍ wā ya̍ vɛ̄lɛ̄ nyɛ̄ pālāā chēle̍ŋ hāndɔ̄ɔ̍ chōo̍, o̍ nyɛ̄ pālāā Mɛ̄lɛ̄ka̍ tūsi̍ ya̍ 
ho̍ō chōo̍ wo̍ kɔ̄ɔ̄lī? Lā pɛ̄ŋgi̍ ni᷅ŋ ya̍ kɔ̄llo̍ tɛ̄ɛ̄mbūū wo̍ a̍ ya̍ dīōmndā wāā nu̍a̍ā 
dīmūllo̍ le̍? 

23Ndu̍ o̍o̍ bɛ̍ndā bɔ̍ɔ̍ mī wāŋndo̍ ndu̍ o̍o̍ pōōnyi̍a̍a̍ dīōmndā nīla̍ŋ. Ndu̍ o̍o̍ wa᷅ bɔ̍ɔ̍ 
o̍ kɛ̍ndɛ̄ mī dīōmndā nīla̍ŋ la̍a̍ wa̍ o̍ yāu̍wo̍ cho̍o̍. 

24I̍ ye̍e̍ma̍ mī wāŋndo̍ pōōnyi̍a̍a̍ dīōmndā nīla̍ŋ o̍ pōū yɛ̍ndɔ̄ɔ̍ chōo̍. Mbō pōōnyi̍a̍a̍ 
la̍ŋ nyɛ̄ kɛ̄ndɛ̄ kɛ̄ndɛ̄ a̍ kpɛ̄kīle̍ īchīli̍ŋnde̍ŋ, le̍ mī dīōmndā lāŋ lā wa̍ lā kɛ̄sīāā le̍ 
fɛ̍ɛ̍ŋ a̍ fɛ̍ɛ̍ŋ. 

25Kāni̍ fo̍ndōle̍, I̍ si̍nā māā wāna̍ ba̍ŋā ya̍ wo̍ ō chō yōōmū. Ndu̍ cho̍ hūnɔ̄ɔ̄ mɛ̄ɛ̄lū 
īsīsi̍ o̍ chi̍e̍ēŋndo̍ chōo̍ ni̍ mbō sōō le̍ ya̍. 

26Le̍la̍ŋ, mi̍ chē bɛ̍ɛ̍ mi̍ nāa̍ chīī ya̍ kpo̍u̍, kɛ̍ I̍ cho̍ lō o̍ dīāllo̍ŋ mu᷅ŋ ni᷄ŋ mī hu̍ŋ chɔ᷅ 
Mɛ̄lɛ̄ka̍. 

27I̍ cho̍ ndu̍ hūnɔ̄ɔ̄ chɔ̄ a̍ hɔ̄ltē nīle̍ŋ pɛ̍ɛ̍ŋ. Ndūyɛ̍ I̍ cho̍ ndu̍ chɔ̄ māā mīāl te̍, I̍ cho̍ 
ndu̍ hūnɔ̄ɔ̄ chɔ̄ māā wāna̍ ya̍ I̍ si̍nā. Kɔ̄l nūu̍ chō bɔ̄ɔ̍ a̍ nya̍a̍lo̍o̍, le̍ mɛ̄ɛ̍ he̍ī ī chō 
hūnɔ̄ɔ̄ yɔ̄nɔ᷄ŋ yɛ̍. 

28Tē lā dīmi̍ pɛ̍ māā lā chō ya̍ dɛ̍nɛ̍ pa̍lāā chēle̍ŋ chɔ̄ɔ̄lū tūsī chōo̍, kāni̍ fo̍ndōle̍ 
māā ya̍ pi̍la̍ nu̍u̍va̍ ndu̍ ni̍, 

29mɛ̄ɛ̍ sīōōŋnde̍ wa̍ nya̍ pɔ̍ɔ̍, kāni̍ fo̍ndōle̍, le̍ tu̍mbe̍ Mɛ̄lɛ̄ka̍ dūāūnūŋ ni̍ŋ a̍ nya̍ 
mbō dīu̍ nya̍ a̍ mūɛ̄ī fāŋnde̍ wo̍. Mɛ̄lɛ̄ka̍ chō hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ wānāā dɛ̍nɛ̍ 
wɔ̍ɔ̍ŋnda̍, mbō tūsi̍ nda̍ dɛ̍nɛ̍ pa̍lāa̍ chōo̍ a̍ mūɛ̄ī fāŋnde̍. O̍ ko̍ŋ nya̍ chō sīnā ni̍ 
māā wāŋndo̍ chō o̍ ki̍lūl wa̍nāā dɛ̍nɛ̍ wɔ̍ɔ̍ŋnda̍ yāmɛ̍i̍ mbō tūsī nda̍ dɛ̍nɛ̍ pa̍lāa̍ 
chōo̍ wo̍. 

Cho̍o̍bū 20 

Dīōmndā So̍fāā o̍ so̍ō la̍ŋ 
1O̍ ko̍ŋ kɔ̍ɔ̍lī, mi̍ So̍fāā, Cho̍o̍bū chāa̍ŋ ndɔ̍ fu̍la̍ lɛ̄ŋndē Na̍a̍māle̍ŋ ndo̍ ō mūlī 
Cho̍o̍bū dīōm, mbo̍ dīmī māā, 

2Cho̍o̍bū, dīōmndā ŋ̄ chō dīmīo̍o̍ ki̍nɛ̍i̍ la̍ŋ, lā chō ya̍ pālāa̍ bɔ̄ɔ̍. Le̍la̍ŋ I̍ cho̍ nu̍m 
dīōm mūlī. 

3Nyɛ̄ o̍ nyɛ̄ ŋ̄ chō dīmīo̍o̍ bɛ̄ɛ̄la̍ŋ ko̍ni̍ ŋ̄ chō ya̍ tɛ̄ɛ̄mbūūwo̍ ni̍. Kɛ̍ I̍ si̍nā mɛ̄ɛ̍ ya̍ I̍ 
cho̍ nu̍m dīōm mūlī yɛ̍. 

4Cho̍o̍bū, kāni̍ ma̍si̍ndɛ̄, chɔ̍ŋ bɛ̍ɛ̍ a̍ te̍le̍ŋ Mɛ̄lɛ̄ka̍ tōōsi̍a̍a̍ wāna̍ chi̍o̍o̍ wo̍, ā sīnā 
he̍ī pɛ̄ŋgu̍. 

5Ā sīnā māā wāna̍ dɛ̍nɛ̍ wɔ̍ɔ̍ŋndo̍ ndu̍ kɔ̄l ndɔ̄ kɛ̍ndɔ̄ɔ̍ ō bēndu̍ bu̍ le̍. Ā sīnā māā 
wāna̍ kɛ̍ɛ̄ ho̍ō Mɛ̄lɛ̄ka̍ wo̍, kɔ̄l ndɔ̄ kɛ̍ndɔ̄ɔ̍ le̍ te̍le̍ŋ bi̍ŋgī ko̍ni̍ o̍ cho̍ ni̍. 

6Mɛ̄ɛ̍ mɛ̄ɛ̍ o̍ si̍mnu᷄ŋ o̍ bɛ̍ndū, ndu̍yɛ̍ mbō bāndu̍, mbō kūndu᷄ŋ ha̍la̍a̍ chōo̍ cho̍o̍, 

7mɛ̄ɛ̍ hūēīye̍ ī kūānūŋ nu̍a̍ā a̍ chu̍ndo̍o̍ yɛ̍, le̍nde̍ nda̍ lō o̍ lēpīlɛ̍ ni᷄ŋ ni̍. Wānāā nda̍ 
a̍a̍ si̍nā ndu̍ bɛ̍ɛ̍ pa̍a̍ndū wa̍ nyūnāa̍ nda̍ nyūnā ni᷅ŋ ni̍ le̍ nāa̍ o̍ hi̍o̍ū wa̍. 

8Mɛ̄ɛ̍ wāŋndo̍ ō sɔ̄l nu̍a̍ā lūa̍a̍ŋ tē pāa̍le̍ŋ lē sɛ̄ pɛ̍, ō lo̍o̍nūŋ ndɛ̍ ma̍ŋ te̍ yɛ̍, le̍nde̍ i̍ 
yɔ̍nūŋ a̍ ndu̍ ni̍, wānā se̍e̍lūŋ ndɛ̍ ndu̍ le̍. Mɛ̄ɛ̍ wāŋndo̍ ō chā nu̍a̍ā yi̍lāŋndo̍ īchɔ̄l 
tē pāa̍le̍ŋ lē sɛ̄ pɛ̍, ō lo̍o̍nūŋ ndɛ̍ nyɛ̄ o̍ che᷅ wo̍ le̍ yɛ̍, le̍nde̍ wāŋnda̍ ā pūɛ̄ɛ̄nūŋ a̍ 
ndu̍ ni̍. 

9Wānāā nda̍ a̍a̍ cha᷅ ndu̍ pāāndū wa̍ kpo̍u̍ ā chi᷅ lɛ̍ ndu̍ le̍. Fo̍ndā ndɔ̍ o̍ wa̍ pāāndū 
īchāli̍ wo̍, wānā chi᷅ lɛ̍ ndu̍ lo̍ŋ te̍. 

10Nyɛ̄ o̍ nyɛ̄ ndu̍ o̍o̍ bi̍ī wānāā tāmbɛ̍i̍ya̍ o̍ lābā o̍ ka̍fāla̍ŋ ni᷄ŋ, mī chūāā ndūa̍a̍ ā 
kōma̍ mi̍ŋgī wānāā tāmbɛ̍i̍ya̍a̍ ka̍ŋ o̍ lābā kpo̍u̍. 

11Kpāāya̍ ndɔ̍ īchūā pīāāndūya̍ ndu̍ o̍o̍ nɔ̍ wo̍ kpo̍u̍, mbō kūɛ̄ o̍ pūūlōo̍ bɛ̄ŋgu̍ nāa̍ 
ndu̍ pi̍la̍ o̍ ku̍ɛ̄ wa̍. 

12Wāna̍ yɔ̄ŋ wɔ̄ɔ̍ŋndo̍ mɛ̄ɛ̍ līa̍a̍ŋ mā yēēla̍ nu̍a̍ā yɛ̍, le̍nde̍ yɔ̄ŋ wɔ̄ɔ̍ŋndo̍ ō yēēla̍ 
ndu̍ o̍ sōndō ni̍. Mbō vēŋ ndu̍ o̍ dīɔ̄ɔ̄mūle̍ŋ bɛ̄ŋgu̍ kpi̍ŋ, 

13ō ye̍e̍mā bɛ̍ɛ̍ mbō sōli̍ŋ ndu̍ o̍ sōndō le̍, Mbō kɛ̄si̍ŋ ndu̍ o̍ sōndō ō ye̍e̍mā bɛ̍ɛ̍ 
mbō fūla̍ ndu̍ o̍ sōndō le̍. 

14Kɛ̍ ndu̍yɛ̍ tē ō mēl ndu̍ pɛ̍ ō wāāla̍ ndu̍ o̍ dēmbē, tē ō mēl ndu̍ pɛ̍ ō sīmnu᷄ŋ ndu̍ 
ni᷄ŋ māā lo̍lō kūī. 

15Sūltā pi̍la̍lā o̍ mi̍si̍ ki̍nɛ̍i̍ la̍ŋ, ō chō la̍ŋ kūūsūū kpo̍u̍. Mɛ̄lɛ̄ka̍ chō ndu̍ la̍ŋ sōlī ni᷄ŋ 
kpo̍u̍ 

16Nyɛ̍ o̍ cho̍ ko̍ŋ di̍o̍o̍ mbo̍ yēēlā ndu̍ o̍ sōndō wo̍, ō chō māchūāā mɛ̄ɛ̍ yɛ̍īmā 
kɛ̄ūwo̍ mā chō nu̍a̍ā yɛ̍. Yɛ̍īmā kɛ̄ū mā māŋ, ma̍ŋ ma̍ cho̍ ndu̍ dīyɔ̄ɔ̄ ni̍. 

17Dɛ̍nɛ̍ kɛ̍ndɛ̄ bɛ̄ndu̍ wa᷅ ni̍ŋ o̍ ku̍a̍ŋna᷄ŋ kɛ᷅ kɛ᷅ mɛ̄ɛ̍ pēēla̍ pɔ̍mbɔ̄la̍ŋ lā hīāū nu̍a̍ā 
yɛ̍ wo̍, 

ō tu̍i̍ī ndu̍ ni̍ŋ ye̍e̍lā le̍. 

18Nyɛ̄ o̍ nyɛ̄ o̍ chu̍u̍ŋgi̍a̍a̍ o̍ sāŋgā ndɔ̄ɔ̍ ni᷄ŋ ō chō ndu̍, mīŋgī wāŋnda̍ o̍ lābā kpo̍u̍. 
Tɔ̄nɔ̄ o̍ tɔ̄nɔ̄ o̍ sɔ̍la̍ o̍ yākōle̍ ndɔ̄le̍ŋ ni᷄ŋ, ō cho̍ ndu̍ tɔ̄nɔ̄ di̍o̍ le̍. 

19Kāni̍ fo̍ndōle̍, le̍ mɛ̄ɛ̍ o̍ kɛ̍ɛ̍ le̍ wānāā tāmbɛ̍i̍ya̍ mālāa̍, mbo̍ tūsī nda̍ nyɛ̄ pālāa̍ 
chōo̍ yɛ̍. Chīɛ̄īlā pi̍la̍ la̍ŋ, mbo̍ lō o̍ ko̍ŋ mbo̍ pōōndīāā la̍ŋ a̍ ka̍ka̍. 

20Mɛ̄ɛ̍ mɛ̄ɛ̍ o̍ sɔ̍la̍ ō hi̍nī kɔ̍l te̍, a̍ hɔ̄ltē bɛ̄ndūlē o̍ nɔ̍ le̍ŋ. 

Ō nɔ̍lā mbō mānda̍ nyɛ̄ o̍ nyɛ̄ le̍. 

21Nyɛ̄ o̍ nyɛ̄ o̍ ka̍ndu̍ dīo̍o̍ pɛ̍ mɛ̄ɛ̍ mbō chīi̍ ndu̍ kpo̍u̍, ō mɛ̍ī nyɛ᷅ o̍ nyɛ̄ le̍. Le̍la̍ŋ 
dɛ̍nɛ̍ ndɔ̄ kɛ̍ndɔ̄ɔ̍ ō hi̍ū la̍chi̍ le̍. 

22Te̍le̍ŋ o̍ cho̍ bāla̍ŋ pīɔ̄ nyɛ̄ kɛ̄ndɛ̄ kɛ̍ndɛ̄ wo̍, a̍ te̍le̍ŋ ko̍ŋ nyɛ̄ pālāa̍ ō chō ndu̍ 
tōlɔ̄ɔ̄ chōo̍ ni̍. 

23A̍ te̍le̍ŋ o̍ cho̍ pu᷄m nyɛ᷅ kɛ̄ndɛ̄ kɛ̍ndɛ̄ wo̍, a̍ te̍le̍ŋ ko̍ŋ Mɛ̄lɛ̄ka̍ chō tu̍mbe̍ dɔ̍ɔ̍nɔ᷄ŋ 
a̍ ndu̍ ni̍ mbō tūsi̍ ndu̍ nyɛ̄ pālāa̍ chōo̍. 

24Ō nyāānūŋ ni̍ŋ yɔ̄ŋi̍ nda̍ yɔ̄ŋu̍l ndu̍ a̍ wōlɔ̄ɔ̄lā chɔ̄ūlā īchi̍li̍ŋnda̍ŋ, mī chīŋɔ̍le̍ 
ībūlɔ̍ŋsīi̍le̍ŋ lē kɔ̍ bi̍ī ndu̍. 

25Ā chō ndu̍ vīɔ̄ a̍ chīŋɔ̍le̍ŋ mī lē kɔ̍ fu̍lā lēkɔ̍ɔ̍lī. Chīŋɔ̍le̍ nɔ̍ bōlle̍ŋ ŋɛ̍lɛ̄ŋgi̍ ŋɛ̍lɛ̄ŋgi̍ 
le̍ŋ nde̍ŋ lē chō dīūwɔ̄ɔ̄ yɔ̍ɔ̄ a̍ kōo̍ma̍ ndūa̍ŋ. Sīōōŋīī bɛ̄ndūe̍i̍ ī chō ndu̍ bīyɔ̄ɔ̄. 

26Nyɛ̄ o̍ nyɛ̄ o̍ chu̍u̍ŋgi̍a̍a̍ ō chō hūnɔ̄ɔ̄ hīōūwɔ̄ɔ̄ kpo̍u̍ o̍ nyūmnda̍ŋ ni᷄ŋ. Yīŋndē 
wāna̍ chi̍e̍e̍ o̍ mɛ̍ndūl ni̍ŋ te̍ le̍ŋ lē chō ndu̍ hūnɔ̄ɔ̄ lōmɔ̄ɔ̄ mī lē tɛ̄ɛ̄mbu̍u̍ ndu̍, lātūlu̍ 
a̍ nyɛ̄ o̍ nyɛ̍ lo᷅ ni̍ŋ o̍ ndu̍lo̍ chi̍ɛ̍ī ni̍ŋ. 

27Nyɛ᷄m cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ, ŋ̄ chō hūnɔ̄ɔ̄ chɔ̄m a̍ ndu̍ o̍kɔ̄ɔ̄ māā ō chō 
wāna̍ yɔ̄ŋ wɔ̄ɔ̍ŋ. Chi̍e̍ēŋndo̍ bɛ̍ɛ̍, ō chō hūnɔ̄ɔ̄ se̍īle̍ŋ tɛ̄ndā a̍ ndu̍ o̍kɔ̄ɔ̄ māā ō wɔ̄u̍. 

28Pāa̍le̍ Mɛ̄lɛ̄ka̍ dūāūnūŋ ni̍ŋ tu̍mbe̍ a̍ ndu̍ le̍ŋ, nyɛ̄m ndɔ̄ɔ̍ŋ kpo̍u̍ ŋ̄ chō hūnɔ̄ɔ̄, 
hīōūwɔ̄ɔ̄ mɛ̄ɛ̍ tīndi̍le̍ŋ lē hīāū nu̍a̍ā a̍ nyɔ̄ɔ̍ yɛ̍. 

29Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, nu̍a̍ā Mɛ̄lɛ̄ka̍ ō bīī ni̍ŋ nda̍ ni̍. Nyɛ̄ Mɛ̄lɛ̄ka̍ ō kɛ̄ɛ̄si̍a̍a̍ 
le̍ nda̍ wo̍, ndu̍ wa᷅ ni̍ŋ ko̍ŋ ni̍. 

Cho̍o̍bū 21 

Nyɛ̄ Cho̍o̍bū so̍ō wo̍ 
1O̍ ko̍ŋ kɔ̍ɔ̍lī, mi̍ Cho̍o̍bū di̍mī māā, 

2lā ya᷄ŋ ndɔ̍ ya̍ nīla̍ŋ mī lā tūe̍i̍ nyɛ̄ ya̍ I̍ cho̍ nya̍ dīmūllo̍. Ke̍ŋ hi̍a̍ū ya̍ kɔ̄llo̍ nyɔ̄ɔ̄lū 
ni᷄ŋ. 

3Lā bīu̍ŋ ndɔ̍ mī lā ya̍ŋ ya̍ nīla̍ŋ mī so̍ō. Tē I̍ chi̍i̍ pɛ̍ kpo̍u̍, tē lā wa̍ ni᷅ŋ hīōūwɔ̄ɔ̄ 
la̍chi̍ a̍ ya̍ māmɔ̄ɔ̍ pɛ̍ lā ma᷄m. 

4Ŋɔ̄ɔ̄chīa̍ŋ ni̍ ya̍ I̍ cho̍ wo̍, I̍ cho̍ ndu̍ a̍ wāna̍ chi̍e̍e̍ le̍. Ndu̍yɛ̍ I̍ nɔ̍lā mī me̍i̍ le̍. 

5Lā tōfa̍ wɔ̍ o̍ sūɛ̍i̍ he̍ī ni᷄ŋ a̍ nyɛ̍ yɔ̍nu̍ŋ a̍ ya̍ wo̍, kɔ̄ndɔ̄fi̍llo̍ cho̍ nya̍ bīyɔ̄ɔ̄. Nyɛ̄ o̍ 
nyɛ̍ yɔ̍nu̍ŋ a̍ ya̍ tē lā chīi̍ yīya᷄ŋ a̍ ndu̍ pɛ̍, ba̍kō bɛ̍ɛ̍ lā nɔ̍lā ni̍ŋ mī lā sōō le̍. 

6Pɛ̄ŋgu̍ o̍ pɛ̄ŋgu̍ tē I̍ yi̍ya̍ŋ a̍ nyɛ̍ yɔ̍nu̍ŋ a̍ ya̍ wo̍ pɛ̍, sīōōŋīī bɛ̄ndūe̍i̍ bi̍ī ya̍. Tē I̍ 
yīya᷄ŋ a̍ ndi̍ pɛ̍ kpɛ̍īyo̍ bi̍ī ya̍. 

7Mɛ̄lɛ̄ka̍ mbō chɛ᷄l mī wānāā dɛ̍nɛ̍ wɔ̄ɔ̍ŋnda̍ ā hīōū lāchī a̍ wāa̍ yōōmū, I̍ si̍nā 
kpe̍e̍kpe̍i̍ le̍ sa̍bū kōŋ te̍. I̍ si̍nā le̍ sa̍bū o̍ yu̍vi̍a̍a̍ nda̍, ndu̍yɛ̍ mbō tōsa̍ mā sīmnu᷄ŋ 
wa̍nāā kpāāyā wo̍ le̍. 

8Mā vēlū chūāūwa̍, mī chūāūwāā kāŋ nda̍ mūli̍ŋ mī nda̍ vēlū ŋ̄chūāū mā lo̍ yōōmū 
mī chūāā māmāā kāŋ bɛ̍ɛ̍ ā su᷄l. 

9Le̍ te̍le̍ŋ o̍ te̍le̍ŋ wānāā dɛ̍nɛ̍ wɔ̍ɔ̍ŋnda̍ ha̍ā ā chōŋnu᷄ŋ o̍ lānda̍ lo̍ chi̍ɛ̍ī ni᷅ŋ nyɛ̄ o̍ 
nyɛ̄ yɔ̍nūŋ a̍ nda̍ le̍. Mɛ̄lɛ̄ka̍ tūsī nda̍ dɛ̍nɛ̍ pa̍lāā chōo̍ le̍. 

10Nāūwāā ndāa̍ bɛ̍ɛ̍ le̍ te̍le̍ŋ o̍ te̍le̍ŋ yo᷄lta̍ŋ chūa̍a̍ mā kūām, ā vi̍i̍kūū le̍. 

11Ndu̍yɛ̍ pɛ̄ŋgu̍ o̍ pɛ̄ŋgu̍ wānāā dɛ̍nɛ̍ wɔ̍ɔ̍ŋnda̍ ha̍ā chūāūwāā ndāa̍ chō a̍ kɔ̄l 
kɛ̄ndɛ̄, nyāānɔ᷄ŋndo̍ a̍ pīsu̍lta̍ŋ īpu̍lu̍lu̍ pu̍lu̍lu̍e̍i̍, nu̍a̍ā ŋ̄ chāā sāā fɔ̍ŋndu̍a̍a̍ ni̍. 

12Te̍le̍ŋ o̍ te̍le̍ŋ ā chō a̍ kɔ̄l kɛ̄ndɛ̄, chōndo̍ŋ sōlīo̍o̍ mā yā o̍ nyɛ̄m chāa̍ŋ bɛ̄ŋgu̍. 

13Mī wānāā dɛ̍nɛ̍ wɔ̍ɔ̍ŋnda̍ ha̍ā ā lo̍ o̍ dɛ̍nɛ̍ kɛ̍ndɔ̄ɔ̍ ni᷄ŋ a̍ kɔ̄lta̍ŋ lā nyūlū ha̍a̍a̍ mbō 
lo̍ o̍ kōŋ mā vī, mā kūɛ̄ chi̍e̍e̍ pīɔ̍m. 

14Wānāā dɛ̍nɛ̍ wɔ̍ɔ̍ŋnda̍ ha̍ā mā dīmu̍l Mɛ̄lɛ̄ka̍ māā, ma᷅l na̍a̍ o̍ bā nāa̍ chōo̍. Na̍a̍ ŋ̄ 
cho̍ wa᷅ o̍ sāwāla̍ nu̍mnda̍ lāŋ bɛ̄ŋgu̍ le̍. 

15Mā dīmi̍ āā o̍ nɛ̄ɛ̍nɛ̍ cho̍ yɛ̄ Mɛ̄lɛ̄ka̍ kpu̍lu̍ŋgūma̍a̍, o̍ ye̍e̍ma̍ na̍a̍ ko̍ŋ mī ŋ̄ sōōlu̍u̍ 
ndu̍ wo̍? 

16Wāŋnda̍ ha̍ā yīya̍ŋ māā dɛ̍nɛ̍ o̍ dɛ̍nɛ̍ kɛ̄ndɛ̄ nda̍ nɔ̄, māā o̍ kpāāya̍ nda̍ nda̍ pi̍la̍a̍ 
ni᷄ŋ nda̍ sɔ̄la̍ ndu̍ ni̍. 

17Wānāā dɛ̍nɛ̍ wɔ̍ɔ̍ŋnda̍, ā ya̍lā bɛ̍ɛ̍ ko̍ wu̍ mɛ̄ɛ̍ nya̍ yīya̍ŋ yɛ̍ le̍. Ndu̍yɛ̍ dɛ̍nɛ̍ pa̍lāā 
tu᷅l nda̍ bɛ̍ɛ̍ ko̍ cho̍o̍ lɔ̍ɔ̍ lɔ̍ɔ̍ le̍. Mɛ̄lɛ̄ka̍ do̍o̍nūŋ bɛ̍ɛ̍ ko̍ tu̍mbe̍ a̍ nda̍ mbō tūsi̍ nda̍ 
nyɛ̄ pālāā chōo̍ le̍. 

18Mɛ̄lɛ̄ka̍ di̍ū nda̍ mbō chīi̍ a̍ nda̍ le̍, 

ō bēsu̍ nda̍ mɛ̄ɛ̍ hūēīye̍ ī bāsu̍ nu̍a̍ā fu̍e̍ēŋnde̍ yɛ̍ le̍. 

19Lā dīmi̍ māā wānāā dɛ̍nɛ̍ wɔ̍ɔ̍ŋnda̍ ha̍ā, nyɛ̄ o̍ nyɛ̄ wɔ̄ɔ̍ŋ nda̍ chō tōsāa̍ māā 
chūāūwāā ndāa̍ Mɛ̄lɛ̄ka̍ chō hūnɔ̄ɔ̄ dɛ̍nɛ̍ pa̍lāā kōŋ tūsī chōo̍ ni̍. Kɛ̍ ndu̍yɛ̍, tē 
wāŋndo̍ tōsa̍ yɔ̄ŋ wɔ̄ɔ̍ŋndo̍ pɛ̍, ō bɛ̄ndā mā tūsi̍ ndu̍ pi̍la̍ dɛ̍nɛ̍ pa̍lāa̍ chōo̍, mbō 
sīna̍ māā le̍ yɔ̄ŋ wɔ̄ɔ̍ŋ o̍ to̍sa̍ wo̍ dɛ̍nɛ̍ pa̍lāa̍ ō tōl ndu̍ chōo̍ ni̍. 

20Tē wāŋndo̍ tōsa̍ yɔ̄ŋ wɔ̄ɔ̍ŋndo̍ pɛ̍, ndu̍ pi̍la̍ sɔ̍la̍ nyɛ᷅ pālāa̍ le̍ nyɛ̍ o̍ tōsa̍ wo̍. 
Mɛ̄lɛ̄ka̍ kpu̍lu̍ŋgūma̍ Bɛ̄ndōo̍ ndu̍ pi̍la̍ ō dɔ̄ɔ̄nu᷄ŋ tu̍mbe̍ a̍ wānā ko̍ŋ. 

21Kāni̍ fo̍ndōle̍, tē wāŋndo̍ vī pɛ̍, 

ō nɔ̍ lɛ̍ būūla᷄ŋ o̍ būūla᷄ŋ a̍ yūŋgu̍ ndɔ̍ o̍ mɛ̍i̍yo̍ le̍, 

ī wɔ̄ɔ̍ŋ yɔ̄nu̍ŋ ni᷅ŋ nda̍ ī kɛ̄ndɛ̄ī yɔ̄nu̍ŋ nda̍, ō ve᷅ lɛ̍ kpe̍ku̍ ndɔ̄ le̍. 

22Wānā o̍ wānā cho̍ mbō pɛ̄ɛ̄ku̍ Mɛ̄lɛ̄ka̍ kɔ̄l kālo̍o̍ le̍. Wānāa̍ nɔ̍ bɛ̍ɛ̍ kpa̍a̍yāla̍ 
bɛ̄ndūla̍ŋ nda̍, Mɛ̄lɛ̄ka̍ kɔ̍ɔ̍sā a̍ nda̍ ni̍. 

23-24Wāŋnda̍ ā pūm mā wānu̍ŋ te̍le̍ŋ o̍ te̍le̍ŋ ŋ̄ chɔ̍ nda̍, dīāllūŋ ndāa̍ŋ wānūŋ 
ni̍ŋgīli̍, ā ne̍ē le̍. Ndu̍yɛ̍ lɔ̍ɔ̍ lɔ̍ɔ̍ ŋ̄ chɔ̍ nda̍, ā chōŋnu᷄ŋ o̍ dīāllūŋ ndāa̍ŋ ni᷄ŋ nyɛ̍ kɛ̄ndɛ̄ 
kɛ̍ndɛ̄. Nyɛ̄ o̍ nyɛ̄ bi̍ī nda̍ īsīōōŋ te̍. Mā lo̍ o̍ kɔ̄l nyūlōo̍ ni᷄ŋ ha̍a̍a̍ mā vī le̍nde̍. 

25Kɛ̍ mī wāŋnda̍ ā pūm ā wa̍, te̍le̍ŋ o̍ te̍le̍ŋ ā chō o̍ nyɛ̄ pālāa̍ ni᷄ŋ, mā lo̍ lē ni᷄ŋ ha̍a̍a̍ 
mā vī, pāa̍le̍ pi᷅lɛ̍ bɛ̍ɛ̍ ā sɔ̍lā kɔ᷅l kɛ̄ndɔ̄ɔ̍ o̍ yōōmūlā ndāla̍ŋ ni᷄ŋ te̍. 

26Kɛ̍ ndu̍yɛ̍ wāŋnda̍ ha̍ā kpo̍u̍ tē ā vī pɛ̍, O̍ pūūlōo̍ bɛ̄ŋgu̍ nda̍ chɔ̄ nda̍ kpo̍u̍ ni̍, mī 
dōndo̍po᷅lla̍ dē dīāllūŋ ndāa̍ŋ 

27I̍ si̍nā nyɛ᷅ ŋ̄ yīya̍ŋ a̍ ya̍ wo̍. Tūū o̍ tūū wɔ̄ɔ̍ŋ ŋ̄ tūu̍ a̍ ya̍ I̍ si̍nā. 

28Ā chō wāŋnda̍ nyūnāa̍ māā, wānā dɛ̍nɛ̍ wɔ̍ɔ̍ŋ wa̍ ho̍ō wāŋnda̍ lāchī wo̍, ɔ̍ɔ̄ chīɛ̄ī 
ndɔ̍ o̍ wa̍ lēni᷄ŋ ndo̍? 

29Kɛ̍ ndu̍yɛ̍ lā nyūna̍ wɔ̍ wānāā kēlāa̍, ā chō nya̍ mūlīo̍o̍ kē ō nya̍ lāāla̍ŋ ndo̍. 

30Wānāā kēlāa̍ ha̍ā dīmi̍ māā Mɛ̄lɛ̄ka̍ mbō dɔ̄ɔ̄nu᷄ŋ tu̍mbe̍ a̍ wāŋnda̍ mbō tūsi̍ nda̍ 
nyɛ̄ pālāa̍ chōo̍, kɛ̍ wānāā dɛ̍nɛ̍ wɔ̍ɔ̍ŋ nda̍ nda̍, nyɛ̄ o̍ nyɛ̄ yɔ̍nūŋ a̍ nda̍ le̍, mbō pīŋi̍ 
nda̍. 

31Wānā o̍ wānā cho̍ mbō si᷄m wāna̍ yɔ̄ŋ wɔ̄ɔ̍ŋndo̍ o̍ hɔ̄l, mbō sōō a̍ sɔ̄ɔ̍ŋ wɔ̍ɔ̍ŋ o̍ 
cho̍ tōsāa̍ wo̍ŋ o̍kɔ̄ɔ̄ le̍. Ndu̍yɛ̍ wānā o̍ wānā cho̍ mbō tūsi̍ ndu̍ nyɛ̄ pālāa̍ chōo̍, le̍ 
yɔ̄ŋ ndɔ̄ wɔ̍ɔ̍ŋndo̍ le̍. 

32-33Tē wāna̍ yɔ̄ŋ wɔ̄ɔ̍ŋndo̍ vī pɛ̍ mā wa̍ kɔ̄la̍ŋ a̍ ndu̍ le̍ ndu̍ chɔ̄ɔ̍, wānāa̍ li̍i̍lā ndu̍ 
wa̍ ā wā sɛ̍lɛ̍, ha̍ā si᷄m la̍chi̍ pɛ̍ ha̍ā si᷄m kɔ̄ɔ̄lī. Ā chīi̍ ndu̍ chɔ̄ pɛ̍ kpo̍u̍ ā kɛ̄si̍ wāŋnda̍ 
o̍ sɛ̄i̍ ndɔ̄ɔ̍ īkɛ̄i̍ le̍ mā wa̍ mɛ̄ŋgɛ̄lāa̍, pūūlu̍ sɛ̄i̍ kpe̍e̍kpe̍i̍ nda̍ wā ndu̍ mīŋgīo̍o̍ chōo̍, 
ā mi̍ŋgī ndu̍ a̍ ka̍la̍ŋ te̍, yɔ̄ŋi̍ o̍ ki̍ndi̍la̍ ndu̍. 

34Vɛ̄ɛ̍nɛ̍ ŋ̄ nyɔ̄ɔ̄lū yɛ̍ ya̍ kɔ̄llo̍ ni᷄ŋ a̍ ya̍ sɔ̄ɔ̍ŋ ŋ̄dīɔ̄mndo̍ŋ dīmūllo̍? Nyɛ̄ o̍ nyɛ̄ ŋ̄ chō 
ya̍ dīmūllo̍, chōōla̍ŋ ko̍ ō cho̍ ni̍. 

Cho̍o̍bū 22 

SŪŪKIA̍̄Ŋ YĀA̍ NDƆ̄Ɔ̍ 
(22:1—27:23) 

Ɛ̄līfa̍a̍sī 
1-2O̍ ko̍ŋ kɔ̍ɔ̍lī, mi̍ Ɛ̄līfa̍a̍sī, Cho̍o̍bū chāa̍ŋ ndɔ̍ fu̍la̍ Tɛ̍māŋ chi̍e̍e̍ wo̍, 

ō dīmūl Cho̍o̍bū māā, Cho̍o̍bū tɔ̄nɔ̍ yɛ̄ɛ̍nɛ̍ Mɛ̄lɛ̄ka̍ sɔ̄lā yɛ̍ o̍ wāna̍ chi̍o̍o̍ ni᷄ŋ? Tɔ̄nɔ̄ 
o̍ tɔ̄nɔ̄ Mɛ̄lɛ̄ka̍ nɔ̍ o̍ wāna̍ chi̍o̍o̍ ni᷄ŋ te̍. Wāŋndo̍ wa̍ bɛ̍ɛ̍ wa᷅na̍ kɔ̄l kālu̍, kɔ̄l kālu̍, 
ndɔ̄ ko̍ŋ nɔ̍lā mbō māla̍ Mɛ̄lɛ̄ka̍ le̍, ndu̍ pi̍la̍ ko̍ni̍ o̍ ma̍lā ni̍. 

3Ā yɔ᷄ŋ bɛ̍ɛ̍ mā wa̍ wānā kɛ̍ndɛ̄, Mɛ̄lɛ̄ka̍ kpu̍lu̍ŋgūma̍ bɛ̄ndōo̍ sɔ̍lā tɔ̍nɔ̄ o̍ tɔ̄nɔ̄ o̍ 
ke̍ŋ ni̍ŋ te̍. Ki̍ndi̍ ki̍ndi̍ bɛ̍ɛ̍ mā wa̍ ndu̍ o̍ hɔ̄l sa̍kpō, mālā o̍ mālā sa̍kpōyɛ̍ī nūm i̍ 
ke̍ŋ ī ma̍lā ndu̍ le̍. 

4Cho̍o̍bū, yi̍ya᷄ŋ nu̍a̍ā māā le̍ mɛ̄ɛ̍ ŋ̄ dɔ̄ū tīīnda᷄ŋ nu̍mndo̍ o̍ Mɛ̄lɛ̄ka̍ ni᷄ŋ yɛ̍, nyɛ̄ ko̍ŋ 
te̍ Mɛ̄lɛ̄ka̍ tūsi̍ nu̍m nyɛ̄ pālāa̍ ho̍ō chōo̍, le̍ mbō tōfa̍ tīīnda᷄ŋ ŋ̄ dɔ̄ū o̍ ndu̍ ni̍ŋ ndo̍ 
le̍ŋ. 

5Le̍ yɔ̄ŋ wɔ̄ɔ̍ŋ bɛ̄ndū ŋ̄ tōsa̍ wo̍ Mɛ̄lɛ̄ka̍ tūsi̍ nu̍m nyɛ̄ pālāa̍ ho̍ō chōo̍ ni̍, kāni̍ 
fo̍ndōle̍, dɛ̍nɛ̍ wɔ̍ɔ̍ŋ ŋ̄ tōsa̍ wo̍ ō chō ō bɔ̄ɔ̍. 

6Tē pɔ̄mbūāā nūmnda̍ nda̍ a̍a̍ bi̍ī nu̍m kūēēla̍ŋ o̍ bā pɛ̍ mā nɔ̄la̍ŋ la̍ŋ pāāwā le̍, 
yūŋgāa̍ nūm o̍o̍ yu̍ŋgā nda̍ ni̍ mā mɛ̍i̍ nda̍ fo̍ndō fu̍u̍. 

7Kōlɔ̄ɔ̍ ndu̍ o̍o̍ bi̍i̍ bɛ̍ɛ̍ wa᷅ŋndo̍ mbō pīɛ̍i̍ nu̍m mɛ̄ŋnda̍ŋ, a̍ kɛ̍ ndu̍ le̍. Nūm o̍o̍ cho̍ 
bɛ̍ɛ̍ wa᷅ŋndo̍ a̍ yīa̍a̍ŋ a̍ kɛ̍ ndu̍ nyɛ̄ dīāā le̍. 

8Le̍ mɛ̄ɛ̍ nūm o̍o̍ nɔ̍ kpāāyāa̍ yɛ̍, ma̍ chūā lɛ̄ŋnde̍ŋ kpo̍u̍ mi̍ lē sīmnu᷄ŋ lɛ᷅ŋndē nūm. 

9Wānāā pīāāndāā ndāa̍ ā vī wa̍ nda̍ a̍a̍ ko̍ma̍l nu̍m bɛ̍ɛ̍ le̍ nda̍ mālāa̍ a̍ ma̍lā nda̍ 
le̍, mālɔ̄ɔ̍ nda̍ bālā fo̍ndō mā mīīŋgu̍. O̍ ko̍ŋ kɔ̍ɔ̍lī, vīi̍ya̍a̍ nɔ̍ lɛ̍ ŋ̄ fi̍nyā le̍ wa̍ ma̍ tūsī 
nda̍ nyɛ̄ pālāa̍ chōo̍. 

10Kɛ̍ ndu̍yɛ̍, so̍o̍ŋnda̍ ŋ̄kpa̍līla̍ŋ lā chō nu̍m ni᷅ŋ lā bālāā kpɔ̍kɔ̍su̍, le̍ mā bēndu᷄ŋ 
mā de̍l lēni᷄ŋ. Kpūndɛ̍ bɛ̄ndōo̍ kōma̍l nu̍m o̍ lēpīlɛ̍ ni᷄ŋ kpe̍ Cho̍o̍bū. 

11Nyɛ̄ nūm wa̍wo̍ŋ ndo̍ sīmnu᷄ŋ nyu᷅mnda̍ŋ, a̍ nɔ̍lā lɛ̍ mā chē le̍. 

A̍ lo̍ o̍ mɛ̄ŋmā hūna᷄ŋ ni᷅ŋ Cho̍o̍bū. 

12Le̍ mɛ̄ɛ̍ Mɛ̄lɛ̄ka̍ chō chōo̍ cho̍o̍ pɔ̍ɔ̍li̍ yɛ̍, lo̍o̍ŋ cho̍ chōo̍ cho̍o̍ pɔ̍ wo̍ŋ bɛ̍ɛ̍, mi̍ ŋ̄ wā 
la̍nda̍ŋ a̍ ndu̍ yɛ̍, 

13le̍la̍ŋ ŋ̄ dīmi̍ ni̍, āā, “Mɛ̄lɛ̄ka̍ si̍nā nyɛ̍ o̍ nyɛ̍ cho̍ yɔ̄nɔ᷄ŋndo̍ le̍. 

Ō nɔ̍lā mbō kɔ̄ɔ̄sa̍ a̍ wānā le̍, kāni̍ fo̍ndōle̍, yu̍mbu̍ yu̍mbu̍ bɛ̍ndōo̍ chō ndu̍ o̍ hɔ̄l ō 
cho̍ chɔ̍ lɛ̄ŋ na̍nu᷄ŋ te̍.” 

14Nāa̍ ha̍la̍a̍ bɔ̄ŋa̍ a̍ lɛ̄ŋnde̍ŋ nda̍ lo̍ŋ pɔ̍ o̍ cho̍ bālɔ̄ɔ̄ ni̍, ndu̍yɛ̍ yu̍mbu̍ yu̍mbo̍o̍ chō 
ndu̍ ō bālāā sɔ̍, ō nɔ̍lā mbō chē le̍. 

15Cho̍o̍bū bāā a̍ ye̍e̍ma̍ mā tōl ka̍ālā pāāndūlā wānāā dɛ̍nɛ̍ wɔ̍ɔ̍ŋ nda̍ nda̍ a̍a̍ to̍sā 
la̍ŋ kɔ̄ɔ̄lī? 

16Wānāā dɛ̍nɛ̍ wɔ̍ɔ̍ŋnda̍ ha̍ā, le̍ ka̍ālā ndāla̍ la̍ŋ, te̍le̍ŋ nda̍ a̍a̍ nɔ̍ le̍ wūo̍o̍ wo̍ fūūlu̍u̍ 
le̍, mi̍ Mɛ̄lɛ̄ka̍ bāsū nda̍ mɛ̄ɛ̍ mɛ̄ŋmā hūna᷄ŋ mā bāsū nu̍a̍ā chīɛ̄īla̍ŋ mī mā hīōūnu᷄ŋ 
a̍ la̍ŋ yɛ̍. 

17Wāŋnda̍ ha̍ā nda̍ a̍a̍ kɛ̍ɛ̍ Mɛ̄lɛ̄ka̍ ni̍, ndu̍yɛ̍ ma̍ dīmī māā Mɛ̄lɛ̄ka̍ nɔ̍lā mbō yɔ᷄ŋ 
nda̍ nyɛ̄ o̍ nyɛ̄ le̍. 

18Ndu̍yɛ̍ Mɛ̄lɛ̄ka̍ ndu̍ o̍o̍ pe̍i̍ chīɛ̄īlā ndāla̍ŋ a̍ nyɛ̄m kɛ̄ndɔ᷄ŋ ni̍. Kɛ̍ tūūlā wānāā yɔ̄ŋ 
wɔ̄ɔ̍ŋnda̍ ā nɔ̄ la̍ŋ I̍ si̍nā la̍ŋ pɛ̄ŋgu̍ le̍. 

19Wānāa̍ cho̍ Mɛ̄lɛ̄ka̍ o̍ hɔ̄l sa̍kpō wa̍, tē ā chē pɛ̍ mī Mɛ̄lɛ̄ka̍ tūsi̍ wānāā dɛ̍nɛ̍ 
wɔ̍ɔ̍ŋnda̍ nyɛ̄ pālāa̍ chōo̍, nyɔ̄ɔ̍ pīla̍ hɛ̍nāŋ nda̍ ni̍, mā ma᷄m nda̍ mā dīmi̍ māā, 

20mbɔ̄ lēkɛ̍ndɛ̍ī Mɛ̄lɛ̄ka̍ tɛ̄ɛ̄mbu̍u̍ ya̍a̍mɔ̍ɔ̍wa̍a̍ nāa̍. Nyɛ̄ o̍ nyɛ̄ nda̍ mɛ̄i̍ mu̍ŋ kpo̍u̍ 
ŋ̄ chūū ŋɔ̄. 

21Le̍la̍ŋ to̍sa̍ chɛ̄la᷅ŋndo̍ a̍ Mɛ̄lɛ̄ka̍ Cho̍o̍bū, mī kɔ̄l nyūlōo̍ mīīŋgu̍ nya̍ tɛ̄ɛ̄ŋ nya̍ ndu̍. 
Ko̍ŋ to̍sā ni̍ mī Mɛ̄lɛ̄ka̍ māla̍ nu̍m mbō nɛ̄ŋi̍ nu̍m kɔ̄l. Ndu̍yɛ̍, tē a̍ to̍sa̍ he̍ī pɛ̍, 
Mɛ̄lɛ̄ka̍ chō nu̍m sa̍lā dɔ̄wɔ̄ɔ̄. 

22Ya̍ŋ ni᷅la̍ŋ o̍ sālālā o̍ cho̍ nu̍m nda̍ŋ, ndu̍yɛ̍, ma̍ kɛ̍si᷄ŋ di̍ōmndā ndɔ̄la̍ŋ o̍ kɔ̄l. 

23Tē a̍ mi̍ŋgi̍ kɔ̄l nūmndo̍ o̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ lo̍ pɛ̍, mā tu̍si̍ŋ o̍ dīōm 
ndɔ̄ɔ̍ bɛ̄ŋgu̍, 

ō chō nu̍m vɛ̄lɛ̄ mālā mā mi̍i̍ŋgu̍ mɛ̄ɛ̍ ŋ̄ wa̍ yɛ̍. Le̍la̍ŋ So̍li̍ yɔ᷅ŋ wɔ̄ɔ̍ŋndo̍ o̍ nūmndo̍ 
chi̍ɛ̍ī ni̍ŋ. 

24Ko̍o̍līi̍ŋ nu̍mndo̍ŋ kpo̍u̍ chu̍a̍ mu̍ŋ mā vīōū mu̍ŋ. Chu̍a̍ ko̍o̍līi̍ŋ nu̍m kɛ̄ndɛ̄ŋ 
bɛ̄ndo᷄ŋ mā vīōū mu̍ŋ o̍ kpōlōŋ kpo̍lōŋ ndā bɛ̄ndūla̍ŋ ni᷄ŋ fa̍ko̍lo̍. 

25O̍ ko̍ŋ kɔ̍ɔ̍lī, mā si̍i̍ŋgu̍u̍ Mɛ̄lɛ̄ka̍ kpu̍lu̍ŋgūma̍ bɛ̄ndōo̍ māā ko̍o̍līi̍ŋ nu̍m. Chu̍a̍ 
Mɛ̍lɛ̄ka̍ mbō wa̍ nāa̍ nūm chu̍a̍, mɛ̄ɛ̍ ka̍ni̍ŋ hu̍mbūŋ ku̍ndā bɛ̄ndo᷄ŋ ŋ̄ wā nu̍a̍ā yɛ̍. 

26Ko̍ŋ to̍sā ni̍ mī Mɛ̄lɛ̄ka̍ kpu̍lu̍ŋgūma̍ bɛ̄ndōo̍ ō nɛ̄ŋi̍ nu̍m kɔ̄ ta̍u̍. Ndu̍yɛ̍ tē a̍ to̍sa̍ 
ke̍ŋ pɛ̍, ā chūā ni̍ŋ hɔ᷅lla̍ chōo̍ mā nu̍a̍ Mɛ̄lɛ̄ka̍ si̍ɔ̍mbu̍la̍ bi̍ī nu̍m te̍. 

27Ā pīɛ̄ī ni̍ŋ Mɛ̍lɛ̄ka̍, ndu̍yɛ̍ mī Mɛ̄lɛ̄ka̍ tūēī nu̍m dīōm mbō mūli̍ pīɛ̄īlē nūm 
nūmnde̍ŋ. Ībūŋgā o̍ ībūŋgā ŋ̄ chūa̍ nāa̍ ndu̍ chu̍a̍ mā pe̍e̍lu̍ mu̍ŋ, mā to̍sa̍ nyɛ̄ ŋ̄ 
chūe̍l ndu̍ būŋga᷄ŋ ndo̍. 

28Nyɛ̄ o̍ nyɛ̄ ŋ̄ kɛ̄ɛ̄sīāā ni̍ŋ le̍ to̍sāa̍, ā nɔ̄lā ni̍ŋ mā to̍sa̍ ndu̍ mbō na᷄ŋ. Ndu̍yɛ̍ bā o̍ 
bā ŋ̄ kɔ̍, nyɛ̄ wa̍wo̍ŋndo̍ wā ni̍ŋ nu̍m lāchī. 

29Kāni̍ fo̍ndōle̍, Mɛ̄lɛ̄ka̍ ndu̍ ndu̍ wānā o̍ wāna̍ cho̍ wāna̍ yōŋgā, tūsīo̍o̍ o̍ tu̍sī nda̍ 
tōōlō ni̍. Kɛ̍ wānāa̍ tu̍si̍ŋ nda̍ nda̍, chīīndīa̍a̍ o̍ chi̍i̍ndīāā nda̍ ni̍. 

30Le̍la̍ŋ tē a̍ so̍li̍ bāla̍ŋ o̍ yɔ̄ŋ wɔ̄ɔ̍ŋndo̍ ni᷄ŋ pɛ̍, Mɛ̄lɛ̄ka̍ cho̍ nu̍m chīīndīāā. Kāni̍ 
fo̍ndōle̍, wānāa̍ cho̍ŋnu̍ŋ ha̍ā, ā to̍sā yɔ̍ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍ le̍ wa̍, chīīndīa̍a̍ 
Mɛ̄lɛ̄ka̍ chīīndīāā nda̍ ni̍. 

Cho̍o̍bū 23 

Cho̍o̍bū mu̍li̍ chāāŋāā ndūa̍a̍ dīōm 
1O̍ ko̍ŋ kɔ̍ɔ̍lī, mi̍ Cho̍o̍bū di̍mī māā, 

2mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍, I̍ pɛ̍ŋgi̍ wɔ̍ ŋɔ̍ɔ̍chīa̍ŋndo̍ le̍, kāni̍ fo̍ndōle̍, kɔ̄l nūu̍ 
tāmbu̍ ō bɔ̄ɔ̍. 

A̍ kūŋndā nyɛ̄ pālāālā ya̍ I̍ cho̍ la̍ŋ kpo̍u̍, Mɛ̄lɛ̄ka̍ chō wɔ̄ hīōūwɔ̄ɔ̍ lāchī a̍ nya̍ nyɛ̄ 
pālāa̍ tūsīo̍o̍ chōo̍. 

3Kɛ̍ a̍a̍a̍, mī ya̍ i̍i̍ si̍na̍ nāa̍ ya̍ sa̍a̍lūŋ Mɛ̍lɛ̄ka̍ kpe̍e̍kpe̍i̍ ya̍. I̍ wa̍ lākɔ̄ nāa̍ o̍ cho̍ īchāli̍ 
kpe̍e̍kpe̍i̍ o̍ kpe̍ŋgbe̍i̍ ndɔ̍ kɔ̍ɔ̍sɔ̍ɔ̍ chōo̍ wa̍. 

4Nyɛ̄ o̍ nyɛ̍ yɔ̍nu̍ŋ a̍ ya̍ I̍ wa̍ ndu̍ lākɔ̄ chɔ̄m tɛ̍ɛ̍, ndu̍yɛ̍ mī ya̍ i̍i̍ chɔ̍m ndu̍ māā I̍ 
tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. 

5Mī ya̍ i̍i̍ tu̍e̍ī mɛ̄ɛ̍ o̍ wa̍ ya̍ dīōm mūlī yɛ̍. 

6Bāā, ko̍ sīmūllo̍ ndu̍ o̍o̍ si̍mūl la̍ ni̍ŋ a̍ kpāāya̍ ndɔ̄ bɛ̍ndōo̍ ni̍? Kɛ̍ I̍ si̍nā māā ō ve̍ 
ya̍ sīmūl te̍, 

ō wa̍ nīla̍ŋ yāŋɔ̄ɔ̄ o̍ nyɛ̄ ya̍ I̍ wa̍ ndu̍ dīmūllo̍. 

7Wāna̍ tōnya̍a̍ ya̍ i̍ cho̍ ni̍, Mɛ̄lɛ̄ka̍ wa̍ nīla̍ŋ yāŋɔ̄ɔ̄ o̍ kɔ̍ɔ̍sɔ̍ ni̍ tōnya̍a̍. Ndu̍yɛ̍ I̍ si̍nā 
māā yāma̍nɔ̄ nūu̍ Mɛ̄lɛ̄ka̍, ō wa̍ ya̍ di̍ ke᷅ māā I̍ cho̍ wa᷅nā wɔ̍ɔ̍ŋ te̍, ndu̍yɛ̍ mī ndu̍ 
o̍o̍ ma̍l la̍ le̍ fɛ̍ɛ̍ŋ a̍ fɛ̍ɛ̍ŋ. 

8Kɛ̍ I̍ nu̍u̍wa̍ Mɛ̄lɛ̄ka̍ fe̍e̍, I̍ se̍e̍lu̍ŋ ndu̍ le̍, mi̍ ku̍ā bā pāa̍le̍ŋ lē chāŋndo̍, I̍ chi̍ ndu̍ 
lo̍ŋ te̍. Mi̍ ku̍ā bā pāa̍le̍ŋ lē dēl lo̍ I̍ se̍e̍lu̍ŋ ndu̍ lo̍ŋ te̍. 

9Mi̍ ku̍ā vɛ̄lɛ̄ nāa̍ o̍ wa̍ wa̍llo̍ bā lūāŋndo̍ wa̍, I̍ chi̍ ndu̍ lo̍ŋ te̍. Mi̍ ku̍ā nāa̍ o̍ ku̍ɛ̄ bā 
tōūwo̍ wa̍ I̍ se̍e̍lu̍ŋ ndu̍ vɛ̄lɛ̄ lo̍ŋ te̍. 

10Kɛ̍ ndu̍yɛ̍, Mɛ̄lɛ̄ka̍ sīnā nɛ̍i̍ ya̍ I̍ cho̍ chōo̍ wo̍. 

Ō sīnā māā ā yɔ̍ŋ bɛ̍ɛ̍ mbō tɔ̄ɔ̄nda̍ŋ ya̍, sāālɔ᷄ŋndo̍ o̍ sa̍a̍lūŋ ya̍ ō dīāndāā ndu̍ o̍ hɔ̄l 
ni̍. 

11Nɛ̄i̍ ndɔ̍ o̍ chɔ̍m ya̍ wo̍, lēchōo̍ sa̍na̍a̍ ya̍ I̍ cho̍ kɔ̄la̍ŋ ni̍. Ndu̍yɛ̍ I̍ cho̍ sa̍kpō o̍ nɛ̄i̍ 
ndɔ̄ ko̍ŋ chōo̍, I̍ me̍l ndu̍ le̍. 

12Nyɛ̄ o̍ nyɛ̄ o̍ di̍mu̍l la̍ le̍ tōsāa̍, I̍ me̍l ndu̍ lɛ̄ŋ te̍, I̍ cho̍ ndu̍ tōsāa̍ le̍ te̍le̍ŋ o̍ te̍le̍ŋ. 
Ndu̍yɛ̍ nyɛ̄ o̍ nyɛ̄ o̍ di̍mu̍l lā, ō chō ya̍ o̍ kɔ̄l kpo̍u̍. 

13Mɛ̄lɛ̄ka̍ cho̍ wa᷅na̍ ma̍ŋga̍la̍ŋ te̍. Nyɛ̄ o̍ ye̍e̍mā le̍ tōsāa̍ wo̍, ndu̍ o̍ to̍sā ni̍, wānā 
nɔ̍lā ndu̍ kɔ̄llo̍ mūlī le̍. Kɛ̄lɛ̄ŋgāā ni᷅ŋ te̍, mā ku̍u̍na̍ ndu̍ nyɛ̄ o̍ nɔ̍ le̍ tōsāa̍ wo̍ tōsāa̍. 

14Nyɛ̄ o̍ nyɛ̄ Mɛ̄lɛ̄ka̍ tūu̍ le̍ tōsāa̍ a̍ ya̍, ō chō ndu̍ tōsā kpo̍u̍. Ndu̍yɛ̍ ō nɔ̄ tūūlā wāā 
le̍nde̍ o̍ kɔ̄l ta̍u̍ a̍ ya̍. 

15Le̍la̍ŋ sīōōŋnde̍ bīī ya̍ a̍ ndu̍. Tē I̍ yi̍ya̍ŋ a̍ ndu̍ o̍kɔ̄ɔ̄ pɛ̍, sīōōŋnde̍ bi̍ī ya̍ ni̍. 

16-17Mɛ̄lɛ̄ka̍ tōsa̍ mi̍ sīōōŋnde̍ bīī ya̍ a̍ ndu̍. Mɛ̄lɛ̄ka̍ kpu̍lu̍ŋgūma̍ Bɛ̄ndōo̍ ō pēi̍ ya̍ 
a̍ sīōōŋīī bɛ̄ndūe̍i̍. 

Ō cho̍ le̍ nyūmmā ba̍lu̍ ya̍ wa̍ŋ te̍ sīōōŋnde̍ bīi̍ ya̍ le̍, sīōōŋīi̍ Mɛ̄lɛ̄kɛ̍i̍ bi̍ī ya̍ ni̍. Mi̍ 
chē bɛ̍ɛ̍ mi̍ nyūmmā tīŋgīsi̍ma̍ bɛ̍ndūa̍ŋ mā bālū ya̍, pɛ̍ɛ̍ŋ bɛ̍ɛ̍ I̍ nɔ̍lā mī che᷅ le̍, kɛ̍ 
ō cho̍ le̍ ma̍ŋ te̍ sīōōŋnde̍ bīī ya̍ le̍. 

Cho̍o̍bū 24 

1Vɛ᷅, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō mɛ̍ī lɔ̍ɔ̍, mbō hu᷄ŋ ki̍lūl wānāā wɔ̄ɔ̍ŋnda̍ ha̍ā 
yāmɛ̍i̍, mbō tūsi̍ nda̍ nyɛ̄ pālāa̍ chōo̍ le̍? Vɛ᷅, wānāa̍ dɔ̍ū tīīnda᷄ŋ ndāa̍ o̍ ndu̍ ni᷄ŋ 
nda̍ ā chi᷅ mbō kīlu̍l wānāā wɔ̄ɔ̍ŋnda̍ ha̍ā yāmɛ̍i̍, mbō tūsi̍ nda̍ nyɛ̄ pālāa̍ chōo̍ le̍? 

2Wāŋnda̍ chō pɛ̄ŋgu̍la̍ŋ hīōūwɔ̄ɔ̍ mā lūɛ̄ɛ̄nu᷄ŋ o̍ chīɔ̄ɔ̄ŋ pi̍la̍ŋ ni᷄ŋ. Tē ā chīīmbu̍u̍ 
chɔ̄lūāā pi̍la̍a̍ pɛ̍, ā kɔ̍ dɔ̍ū o̍ chɔ̄lūāā ndāa̍ chōo̍. 

3Tē ā chē vīi̍yo̍ sōfɛ̍li̍a̍a̍ o̍ bā pɛ̍, ā pūu̍ ndu̍ o̍ bā ā kūɛ̄nu᷄ŋ a̍ nda̍. Tē wānāā 
pīāāndāā ndāa̍ ā vī wa̍ ā bīī nda̍ kūēēla̍ŋ o̍ lābā pɛ̍, mā nɔ̄la̍ ku̍e̍ēla̍ la̍ŋ pāāwā le̍, 
ā bīī nāūwāā ndāā wa̍a̍, ā wa᷄ nda̍ o̍ bā o̍ lāndo᷄ŋ ni᷄ŋ. 

4Wānāā tāmbɛ̍i̍ya̍ ā nɔ̍ bɛ̍ɛ̍ di̍o̍o̍ o̍ sūɛ̍i̍ ni᷄ŋ, ā ke᷅ nda̍ di̍ ndāa̍ le̍. Wānāā tāmbɛ̍i̍ya̍ 
kpo̍u̍ o̍ lɛ̄ŋnde̍ŋ nde᷅ŋ ni᷄ŋ, tē ā chē wāŋnda̍ ha̍ā pɛ̍, vīŋi᷄ŋndo̍ nda̍ vīŋīŋ ni̍, yɔ̄ŋi̍ 
nda̍ yɔ᷄ŋ nda̍ nyɛ̍. 

5Mɛ̄ɛ̍ sōfɛ̍li̍a̍a̍ yōndūa̍a̍ ā bālū nu̍a̍ā o̍ po̍llo̍ ni᷄ŋ le̍ nyɛ̄ nda̍ dīā wo̍ yɛ̍, le̍nde̍ wānāā 
tāmbɛ̍i̍ya̍ ha̍ā ā nūūwā nyɛ᷅ dīa̍a̍ o̍ po̍llo̍ ni᷄ŋ ni̍. Ā nɔ̍ na̍a̍ o̍ nāa̍ che᷅le̍ŋ nda̍ sɔ̄lā nyɛ̍ 
di̍a̍a̍ le̍ chūāūwāā ndāa̍ le̍. 

6Chīɔ̄ɔ̄ŋ nda̍ tōsa̍ le̍ wo̍ŋ, lēni᷄ŋ nda̍ kēī nyɛ᷅ dīa̍a̍ nūūwā ni̍. Tē wānāā su̍lāa̍ ā chīi̍ 
kpe̍le̍la̍ ndāla̍ mākīle̍pīi̍ya̍ŋ kēndī pɛ̍ kpo̍u̍, nda̍ kūɛ̄ nūūwāa̍ kɔ̄ɔ̄lī, le̍ mā 
pɔ̄mpɔ̍mbɔ̄ ma̍ lo᷅ kɔ̍ɔ̍lī wa̍ŋ. 

7A̍ bāla̍ŋ o̍ lɔ̄lūla̍ŋ tɛ̄ɛ̄ŋ nda̍ lɔ̄l o̍ hūēīye̍ ni᷄ŋ ni̍, ā nɔ̍ nyɛ᷅ o̍ nyɛ̄ nda̍ hāndūŋ cho̍o̍ 
le̍. 

8Mɔ᷄m chu̍chū o̍ pēmbo᷄ŋ chōo̍ wo̍ mbō līīvi̍a̍a̍ nda̍ yɔ̍ yɔ̍. O̍ pōūta̍ŋ nda̍ kūā 
hōlnɔ᷄ŋndo̍ ni̍, le̍ nāa̍ lɔ̍lāā lēpɛ̄ŋnda̍. 

9Wānāā dɛ̍nɛ̍ wɔ̍ɔ̍ŋnda̍ ha̍ā, ā chō kēīyo̍ chɛ̄lɛ̄kpi̍a̍a̍ vi̍i̍ya̍a̍ nɔ̍ lɛ̍ ŋ̄fi̍nyā le̍ wa̍ 
pūūwo̍ kālāa̍ ndāa̍ o̍ lākɔ̄ɔ̄ mā sīīŋgūū nda̍ chīa̍a̍. Tē ā ke᷄ wānāā tāmbɛ̍i̍ya̍ kūēēla̍ŋ 
pɛ̍, mī wānāā tāmbɛ̍i̍ya̍ nɔ̄la̍ lɛ̍ kūēēla̍ la̍ŋ pāāwā le̍, ā pūu̍ nda̍ chɛ̄lɛ̄kpi̍a̍a̍ ndāa̍ o̍ 
lābā le̍ nyɛ̄ ndā sɔ̍lā. 

10Wānāā tāmbɛ̍i̍ya̍ kɔ̄ɔ̍le̍ fo̍ndō nda̍ bālū ni̍ le̍ nyɛ̍ nda̍ yīīnūŋ ndo̍. Ā wā wi̍tīi̍ŋ 
wāŋnda̍ vīlīo̍o̍ mī yīa̍a̍ŋ mā wɔ̄lā wɔ̄līāā nda̍. 

11Ā wā chu̍ɛ̍i̍mā ɔ̄li̍fīi̍ya̍ŋ sōlīo̍o̍, ndu̍yɛ̍ mā tōōsīāā mu̍ɛ̍īmā mākīle̍pīi̍ya̍ŋ mī kōlɔ̄ɔ̄ 
īyēēma̍a̍ ō wā nda̍. 

12Wānāā nda̍ bōōlu̍u̍ o̍ chi̍o̍o̍ŋ, ma̍ wā pīɔ̍mnda̍ŋ nda̍ ā chō cha᷄ŋnda̍ŋ kpe̍e̍kpe̍i̍ 
nāa̍ Mɛ̄lɛ̄ka̍ chūā le̍ mālāa̍, kɛ̍ lānī bɛ̍ɛ̍ Mɛ̄lɛ̄ka̍ cho̍ nda̍ yāŋɔ̄ɔ̄ le̍. 

13Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍ ā ye̍e̍mā nyɛ᷅ wa̍wo̍ŋndo̍ le̍. Ā chɛ᷅l mā kēla̍ a̍ nyɛ̄ 
wa̍wo̍ŋndo̍ le̍. 

14Dīmīo̍o̍ nu̍a̍ā mī nyūmnda̍ŋ mā tōl, mī wānāa̍ di̍ū wa᷅ŋnda̍ wa̍ ā chɛ᷄ŋ le̍ kɔ̄la̍ŋ 
wānāā tāmbɛ̍i̍ya̍a̍ nɔ̍ nyɛ᷅ o̍ bā le̍ wa̍ dēlɔ̄ɔ̍ chōo̍ mā dīū nda̍. Tē nyūmnda̍ŋ mā tōl 
īchɔ̄l pɛ̍, nda̍ kpo̍u̍ ā sīmnu᷄ŋ vi̍īya̍. 

15Wānāā sūūndɛ̍i̍ ya̍ bɛ̍ɛ̍, nyūmnda̍ŋ ko̍ni̍ nda̍ chāl chu᷅mndo̍ ni̍. Tē nyūmnda̍ŋ 
mā tōl pɛ̍ mī ō pīlɛ̍ wa̍ kɔ̄la̍ŋ, ō hāndu̍ nyɔ̍ɔ̍ o̍ hɔ̄l yɔ̄ŋi̍ wāŋnda̍ chɔ̍ ndu̍ hɔ̄lla̍. 

16Dīmīo̍o̍ nu̍a̍ā mī nyūmnda̍ŋ mā tōl īchɔ̄l, mī vīīya̍ pāa̍le̍ ndāle̍ŋ lē sɛ̄ le̍ chīɛ̄īlā 
pi̍la̍la̍ŋ kēīyo̍ pēsīo̍o̍. Kɛ̍ tē pāa̍le̍ŋ lē sɛ̄ ndɔ̍ɔ̍ pɛ̍, ā kɔ̍ hi̍ni᷄ŋ kpɛ̍ kpɛ̍ o̍ lā nda̍lo̍ 
chi̍ɛ̍īla̍ŋ ni᷄ŋ. Ā ye̍e̍mā mā chē nyɛ̄ wa̍wo̍ŋndo̍ le̍. 

17Nda̍ nda̍ chē ni᷅ŋ māchāā nyūmnda̍ŋ mɛ̄ɛ̍ pāa̍le̍ŋ lē sīā nu̍a̍ā īdīi̍ yɛ̍. Sīōōŋ o̍ 
sīōōŋīī bi̍ī lɛ̍ nda̍, le̍ sɔ̄ɔ̍ŋ ŋ̄sīo̍o̍ŋ yɔ̍nūŋ i̍chɔ̍llo̍ŋ te̍. 

18So̍fāā, mi̍ tu̍ɛ̍ī ma̍ dīmī māā wānāā dɛ̍nɛ̍ wɔ̍ɔ̍ŋnda̍ Mɛ̄lɛ̄ka̍ chō nda̍ hūnɔ̄ɔ̄ bāsɔ̄ɔ̄ 
o̍ chi̍e̍ēŋndo̍ chōo̍, mɛ̄ɛ̍ mɛ̄ŋmā hūna᷄ŋ mā bāsū nu̍a̍ā nyɔ̄ɔ̍ŋ mī mā kūɛ̄nu᷄ŋ a̍ mu̍ŋ 
yɛ̍. Ndu̍yɛ̍ māā Mɛ̄lɛ̄ka̍ chīi̍ ni᷅ŋ bɛ̍ɛ̍ na̍a̍ ndāā cha̍lāa̍ me̍nā. Ā sɔ̍lā lɛ̍ wānā o̍ wānā 
ku̍ēl nda̍ wa̍llo̍ o̍ kpe̍le̍la̍ ndāla̍ yɔ̄mīī kīle̍pīi̍ye̍ ni᷄ŋ te̍. 

19O̍ ko̍ŋ kɔ̍ɔ̍lī, ma̍ dīmī māā mɛ̄ɛ̍ mɔ᷄mndo̍ ō lō nu̍a̍ā a̍ te̍le̍ŋ hāŋgu̍llo̍ yɛ̍, māā le̍nde̍ 
wānāā yɔ̄ŋ wɔ̄ɔ̍ŋnda̍ ā lō ni̍ŋ o̍ lē pīlɛ̍ ni᷄ŋ ni̍. 

20Ndu̍yɛ̍ māā kālāa̍ ndāa̍ ve̍lū nda̍ kpe̍e̍kpe̍i̍ ya̍ bɛ̍ɛ̍, ā chō hūnɔ̄ɔ̄ pūɛ̄ɛ̄nɔ᷄ŋ a̍ nda̍ 
o̍kɔ̄ɔ̄, fɛ̍ɛ̍ŋ a̍ fɛ̍ɛ̍ bɛ̍ɛ̍ ā yi̍yāŋ ndɛ̍ a̍ nda̍ le̍. Ndu̍yɛ̍ māā dōndo̍po᷅lla̍ chō hūnɔ̄ɔ̄ 
dīāllūŋ ndāa̍ŋ dīo̍, mā tɛ̄ɛ̄mbu̍u̍ mu̍ŋ, mɛ̄ɛ̍ kāŋgūa̍a̍ dīā nu̍a̍ā yɔ̄mndo̍ mbō sīmnu᷄ŋ 
pu̍u̍lōo̍ yɛ̍. 

21Ō cho̍ fu̍u̍le̍ ke̍ŋ i̍ cho̍ hūnɔ̄ɔ̄ yɔ̄nɔ᷄ŋ a̍ nda̍ le̍. Le̍ mɛ̄ɛ̍ nda̍ chō wāŋ lāāndūa̍a̍ vi̍lu̍ 
ŋ̍chu̍a̍ū le̍ wa̍ sāŋgāa̍ tūsīo̍o̍ chōo̍, mā bīī vi̍i̍ya̍a̍ nɔ̍ ŋ̍pi̍a̍a̍ndū le̍ wa̍ bīyɔ̄ɔ̄ wɔ̄ɔ̍ŋndo̍ 
yɛ̍. 

22Kɛ̍ ndu̍yɛ̍ mi̍ chē bɛ̍ɛ̍ ma̍ wā wānāā kpāāyāā bɛ̍ndū, Mɛ̄lɛ̄ka̍ nɔ̄ kpāāyāa̍ mbō 
tɛ̄ɛ̄mbu̍u̍ nda̍ kpo̍u̍. Tē Mɛ̄lɛ̄ka̍ chɛ᷄ŋ a̍ nda̍ pɛ̍, nda̍ kpo̍u̍ wūo̍o̍ nda̍ wū ni̍. 

23Mi̍ chē bɛ̍ɛ̍ te̍le̍ŋnda̍ŋ lā pūm mī Mɛ̄lɛ̄ka̍ hāndu̍ nda̍ bāa̍ chōo̍, mā wa̍ a̍ kɔ̄ltā 
nyūlū nyɛ̄ o̍ nyɛ̄ yɔ̍nūŋ a̍ nda̍ le̍, kɛ̍ ndu̍yɛ̍ hɔ̄ltē ndɔ̄le̍ŋ lē wa̍ nda̍ kɔ̄ɔ̄lī, le̍ mbō chē 
mɛ̄ɛ̍ nda̍ chō bālɔ̄ɔ̍ yɛ̍. 

24Wāŋnda̍ ha̍ā mā sīmnu᷄ŋ wa̍nāā kpāāyāā bɛ̍ndu̍, kɛ̍ le̍ te̍le̍ŋ bi̍ŋgī ko̍ni̍ kpāāyāā 
ndāa̍ ō wā ni̍. 

Ō be̍ndū ti᷅ŋ te̍ mī kpāāya̍ ndāa̍ mɛ̄ɛ̄lu̍, mā yɔ̍nu̍ŋ mɛ̄ɛ̍ bīl pūīyāa̍ dēl nu̍a̍ā lɛ̄ŋ mbō 
vēsa̍ŋ yɛ̍. 

Ō ku̍ē te̍le̍ŋ vi̍lɛ̄ī le̍ mbō kēlū nda̍ o̍ chi̍e̍ēŋndo̍ chōo̍. 

25Tē I̍ wa̍ lāchōō dīmī pɛ̍, wāŋndo̍ fūla̍ ya̍ kɔ̄ɔ̄lī. Nyɛ̄ o̍ nyɛ̄ ya̍ i̍ cho̍ dīmīo̍o̍, tē ō ve̍ 
o̍ nɛ̄ī le̍, lā dīmi̍ kpe̍nde̍ke̍le̍ āā ō cho̍ o̍ nɛ̄ī le̍. 

Cho̍o̍bū 25 

Dīōmndā Bi̍li̍dāā o̍ so̍ō la̍ŋ 
1O̍ ko̍ŋ kɔ̍ɔ̍lī, mi̍ Bi̍li̍dāā Su̍ha̍i̍tīi̍nɔ̍ o̍ mu̍lī Cho̍o̍bū dīōm, mbo̍ dīmī māā, 

2Mɛ̄lɛ̄ka̍ chō wāna̍ kpāāyā bɛ̍ndū. Mɛ̄ɛ̍ mī wānā o̍ wānā wo̍ ndu̍. Nāa̍ o̍ cho̍ o̍ 
lēmāsā ɛ̄chɛ̍nɛ̄ wa̍, mbo̍ tōsā mi̍ kɔ̄l nyūlōo̍ ō wā lo̍ŋ. 

3So̍vɛ̄i̍ya̍a̍ o̍ nɔ̍ wa̍ wānā o̍ wānā nɔ̍lā mā chi̍i̍ nda̍ chɔ̄m te̍. Kūɛ̍ɛ̍nɛ̍ cho̍ yɛ̄ mī nyɛ̄ 
ndɔ̄ wa̍wo̍ŋndo̍ ō kɛ̄ɛ̍ dīōndɔ̄ɔ̍? 

4Wāna̍ chi̍e̍e̍ kūɛ̍ɛ̍nɛ̍ nɔ̍lā yɛ̍ mbō wa̍ sa̍kpō Mɛ̄lɛ̄ka̍ o̍ hɔ̄l? Wāna̍ chi̍e̍e̍ yo̍o̍māa̍ 
kūɛ̍ɛ̍nɛ̍ cho̍ yɛ̄ mbo̍ wā ō dīāndāā Mɛ̄lɛ̄ka̍ o̍ hɔ̄l? 

5Pāŋgi̍i̍ cho̍ o̍ ha̍la̍a̍ ni᷄ŋ cho̍o̍ cho̍o̍ ve̍ bɛ̍ɛ̍ kɛ̍sɛ̍ kɛ̍sɛ̍, ī cho̍ i̍ dīāndāā Mɛ̄lɛ̄ka̍ o̍ hɔ̄l 
te̍. Lōo̍ŋ di̍a̍ndū mu᷅ŋ chōo̍ cho̍o̍ wo̍ŋ bɛ̍ɛ̍, ŋ̄ cho̍ ndu̍ o̍ hɔ̄l ŋ̄ dīāndāā le̍. 

6Nāa̍ o̍ chu̍a̍ wɔ̄ nyɛ̄m mu᷅ŋ le̍nde̍, ɔ̍ɔ̄ ni᷅ŋ wāna̍ chi̍e̍e̍ cho̍ ho̍ō māā ŋ̄chāā wo̍? 

Ɔ̍ɔ̄ ni᷅ŋ wāna̍ chi̍e̍e̍ cho̍ ho̍ō māā dōndo̍po᷅llo̍ wo̍? 

Cho̍o̍bū 26 

ho̍o̍bū mu̍li̍ Bi̍li̍dāā dīōm 
1O̍ ko̍ŋ kɔ̍ɔ̍lī, mi̍ Cho̍o̍bū o̍ mu̍lī Bi̍li̍dāā dīōm mbo̍ dīmūl ndu̍ māā, 

2tē nu̍a̍ā ŋ̄ mālā wa᷅na̍ nɔ̍ lɛ̍ kpāāyā o̍ kpāāyā le̍ wo̍ ni̍, mɛ̄ɛ̍ ā chāā bɔ̍ɔ̍! Wāna̍ cho̍ 
ni᷅ŋ ō yɔ̄kpɛ̍i̍ ō nɔ̍ lɛ̍ māyōōmū o̍ māyōōmū le̍ wo̍, tē nu̍a̍ā ŋ̄ chīīndīāā yo̍o̍mū ndɔ̄ɔ̍ 
ni̍ mɛ̄ɛ̍ ā chāā bɔ̍ɔ̍! 

3Mbɔ̄ ba̍li̍ka̍, le̍ ya̍ wa᷅na̍ nɔ̍ ho̍ō kɔ̄l kālu̍ le̍ wo̍ sīlālā kɛ̄ndɛ̄ kɛ̍ndɛ̄ lā wāā nu̍a̍ā. 
Ba̍li̍ka̍ a̍ ya̍ tāāsi̍lā wāā nu̍a̍ā chɔ̄mndo̍. 

4Ō nɛ̄ɛ̍nɛ̍ pɛ̍ɛ̍ku̍ yɛ̄ nu̍m sɔ̄ɔ̍ŋ ŋ̄ dīmu̍l la̍ mu᷅ŋ ki̍nɛ̍i̍ yo̍ŋ? 

Ō nɛ̄ɛ̍nɛ̍ dɔ̍ū yɛ̄ nu̍m dīōmnda̍ŋ nda᷅ŋ o̍ sōndō? 

Dīōmndā Bi̍li̍dāā so̍ō la̍ŋ 
5Wānāa̍ vi᷅ ma̍ wā chi̍e̍e̍ pīɔ̍m o̍ mɛ̄ŋnda̍ŋ bɛ̄ŋgu̍ wa̍, nyi̍nāā ndāa̍ ā chō nyīīyāa̍ 
kpa᷅kpā 

6Nyɛ̄ o̍ nyɛ̍ cho̍ chi̍e̍e̍ pīɔ̍m mbō wa̍ ō vīāŋna᷄ŋ Mɛ̍lɛ̄ka̍ o̍ hɔ̄l te̍. 

Ō chō chɔ̄ɔ̍ nyɛ̄ o̍ nyɛ̍ cho̍ lo̍ŋ. 

7Nāa̍ nyɛ̄ o̍ nyɛ̄ ō ve̍ le̍ wa̍, mbo̍ lō o̍ ko̍ŋ mbo̍ pɛ̄ŋgɛ̄lā ha̍la̍ cho̍ bā lūāŋndo̍ wo̍, O̍ 
ko̍ŋ kɔ̍ɔ̍lī, mbo̍ lāndū chi̍e̍ēŋndo̍ nāa̍ nyɛ̄ o̍ nyɛ̄ cho̍ le̍ sāā le̍ wa̍. 

8Mɛ̄ŋma̍ cho̍ o̍ ha̍la̍a̍ ni̍ŋ chōo̍ cho̍o̍ wa̍ŋ, mbō nɔ̄la̍ mbō sīmbū ma̍ŋ o̍ yu̍mbu̍ 
yu̍mbo̍o̍ ni᷄ŋ, mbō tōsa̍ yu̍mbu̍ yu̍mbu̍ ko̍ŋ ō sɛ̍ɛ̍sā a̍ lūsu̍l mɛ̄ŋmā māŋ te̍. 

9Mbo̍ lō o̍ ko̍ŋ mbo̍ pɛ̄ŋgɛ̄lā yu̍mbu̍ yu̍mbo̍o̍ lēchōo̍ mbo̍ kūmbū ndu̍ kpo̍u̍. 

10Mbo̍ lō o̍ mbo̍ pīɔ̄ū nyɛ̄ wa̍wo̍ŋndo̍ tɛ̄ɛ̄ŋ a̍ nyūmnda̍ŋ, mbo̍ hāndū nda̍ pɛ̄ŋgu̍la̍ŋ 
tɛ̄ɛ̄ŋ o̍ pēe̍ mɛ̄ŋmā īhɛ᷄llo̍ chōo̍. 

11Tē Mɛ̄lɛ̄ka̍ kɔ̄ŋgɔ̍la̍ŋ su᷅ŋgbu̍ma̍ sa̍a̍ chi̍e̍ēŋndo̍ ho̍ō wa̍ŋ le̍ ma̍ŋ tɛ̄ɛ̄mbūūwo̍ pɛ̍, 
ma̍ŋ kpo̍u̍ mī mā nyīīya̍ kpa᷅kpā a̍ sīōōŋnde̍. 

12A̍ kpāāya̍ ndɔ̄ bɛ̍ndōo̍, mbo̍ nɔ̄lā mbo̍ yām pēe̍ mɛ̄ŋmā īhɛ᷄llo̍. 

A̍ kɔ̄l kālu̍ ndɔ̄ bɛ̍ndōo̍ mbo̍ nɔ̄lā mbo̍ dīī Lu̍e̍ha̍bī vīsī tɔ̍ɔ̍ma̍ bɛ̄ndōo̍ o̍ pēe̍ mɛ̄ŋmā 
īhɛ᷄llo̍. 

13Mɛ̄ɛ̍ o̍ yo̍o̍mu̍ fu̍ū, mi̍ hūēīyīī ndūɛ̍i̍ ke̍ŋ ī tōsā mi̍ ha̍la̍a̍ dīāndū wa̍ke̍e̍. Kɛ̄ū 
bɛ̄ndū pēe̍ wa̍ nyāānɔ᷄ŋndo̍ wo̍, mbo̍ nɔ̄lā mbo̍ dīī ndu̍ a̍ bā. 

14Ndu̍yɛ̍ sɔ̄ɔ̍ŋ Mɛ̄lɛ̄ka̍ tōsā wo̍ŋ, ŋ̄ hīōū bɛ̍ɛ̍ mu᷅ŋ, ŋ̄ pɔ̄mbɔ᷄ŋ cho̍ mu᷅ŋ ni̍. Nyɛ̄ 
pɔ̄mbɔ̄ ko̍ni̍ bɛ̍ɛ̍ na̍a̍ ŋ̄ tūēī a̍ a̍ sɔ̄ɔ̍ŋ bɛ̍ndūŋ o̍ to̍sā wo̍ŋ o̍kɔ̄ɔ̄ ni̍. 

Ō nɛ̄ɛ̍nɛ̍ nɔ̍lā yɛ̍ mbō sīna̍ mɛ̄ɛ̍ kpɛ̍ Mɛ̄lɛ̄ka̍ chō ō bɛ̄ndū yɛ̍? Wānā ko̍ŋ cho̍ le̍. 

Cho̍o̍bū 27 

Dīōmndā Cho̍o̍bū o̍ mɛ̍ɛ̍lu̍ dīmī la̍ŋ 
1O̍ ko̍ŋ kɔ̍ɔ̍lī, mi̍ Cho̍o̍bū o̍ hi̍a̍ū lāchī a̍ sūɛ̍i̍, mbo̍ dīmī āā, 

2I̍ me̍na̍ŋ o̍ Mɛ̄lɛ̄ka̍ po̍, Mɛ̄lɛ̄ka̍ nɔ̍ kpāāyāa̍ kpo̍u̍ mbo̍ kɛ̄ɛ̄ le̍ ya̍ di̍ nūu̍ kīo̍o̍, mbo̍ 
tōsā mi̍ yōōmū nūu̍ ō wā o̍ sāŋgāa̍ ni᷄ŋ ndo̍, 

3ha̍a̍a̍ mi̍ wa᷅ yōōmū, mi̍ hūēīyīī Mɛ̄lɛ̄ka̍ dɔ̄ū ya̍ o̍ mīli̍ŋ nde̍, ī wā wɔ̄ ya̍ o̍ mīli̍ŋ, 

4chōōla̍ŋ lā fu̍lā ya̍ o̍ sōndō le̍, sōndō nūu̍ ō nɔ̍lā mbō dīmi̍ chōōla̍ŋ fɛ̍ɛ̍ŋ a̍ fɛ̍ɛ̍ŋ te̍. 

5Mɛ̄lɛ̄ka̍ tu̍ɛ̍ī bɛ̍ɛ̍ le̍, le̍ ya̍ mī ke̍ nya̍ di̍. I̍ wu᷅ le̍nde̍, I̍ ya̍a̍lā ya̍ pi̍la̍ māā I̍ tɛ̍ɛ̍mbu̍u̍ 
i̍sɔ̍ɔ̍ o̍ īsɔ̄ɔ̍ le̍. 

6I̍ cho̍ lō o̍ dīōm nūu̍ chōo̍ māā I̍ cho̍ sa̍kpō, nyɛ̄ pɔ̄mbɔ̄ bɛ̍ɛ̍ I̍ fe̍ŋāŋ o̍ dīōm kōŋ 
chōo̍ le̍. Ha̍a̍a̍ a̍ te̍le̍ŋ ya̍ I̍ cho̍ yōōmū wo̍, kɔ̄l nūu̍ ō chō ya̍ wa̍la̍ŋ a̍ nyɛ̄ ya̍ I̍ cho̍ 
dīmīo̍o̍ wo̍ 

7Mbɔ̄ māā Mɛ̄lɛ̄ka̍ tūsi̍ ya̍a̍mɔ̍ɔ̍wa̍a̍ nīa̍a̍ nyɛ̄ pālāa̍ chōo̍, mɛ̄ɛ̍ o̍ tu̍sī wa̍nāā dɛ̍nɛ̍ 
wɔ̍ɔ̍ŋnda̍ nyɛ̄ pālāa̍ chōo̍ yɛ̍ fɔ̍. Wānāa̍ si̍mu̍l la̍ wa̍, mbɔ̄ māā Mɛ̄lɛ̄ka̍ tūsi̍ nda̍ nyɛ̄ 
pālāa̍ chōo̍, mɛ̄ɛ̍ o̍ tu̍sī wa̍nāa̍ cho̍ sa̍kpō ndu̍ o̍ hɔ̄l te̍ wa̍ nyɛ̄ pālāa̍ chōo̍ yɛ̍ fɔ̍. 

8Wāna̍ kɛ̍ɛ̍ Mɛ̄lɛ̄ka̍ wo̍, tē Mɛ̄lɛ̄ka̍ chūa̍ yōōmū ndɔ̄ɔ̍ pɛ̍, yɛ̄ɛ̍nɛ̍ wānā ko̍ŋ ō wā yɛ̍ 
lēhɔ̄l o̍ nɛ̄ī le̍ ndu̍? 

9Wānā wa̍ā le̍nde̍, tē dɛ̍nɛ̍ pa̍lāa̍ ō tōl ndu̍ chōo̍ pɛ̍ mbō kōŋu̍l nāa̍ Mɛ̄lɛ̄ka̍ chūā le̍ 
mālāa̍, Mɛ̄lɛ̄ka̍ yāŋ ndu̍ pa̍ la̍ni̍? 

10Wānā wa̍ā le̍nde̍, kɔ᷅l kɛ̄ndɛ̄ wāŋnda̍ sɔ̄lā o̍ Mɛ̄lɛ̄ka̍ nɔ̍ kpa̍a̍yāa̍ kpo̍u̍ wo̍ 
sōōlūūwo̍ ni᷄ŋ ndo̍, 

ō nɔ̄lā pa̍ mbō sɔ̍lā ndu̍ le̍? 

Ō nɔ̄lā pa̍ mbō nyūna̍ Mɛ̄lɛ̄ka̍ dīōm le̍ te̍le̍ŋ o̍ te̍le̍ŋ? 

11I̍ cho̍ nya̍ pɛ̄ɛ̄kū, a̍ kpāāya̍ Mɛ̄lɛ̄ka̍a̍ o̍kɔ̄ɔ̄, ndu̍yɛ̍ mī tɛ̍ɛ̍si̍a̍l nya̍ nyɛ̄ Mɛ̄lɛ̄ka̍ nɔ̍ 
kpāāyāa̍ kpo̍u̍ wo̍ ō kɛ̄ɛ̄si̍a̍a̍ le̍ tōsāa̍ wo̍. 

12Nya̍ kpo̍u̍ lā chē ni᷅ŋ sɔ̄ɔ̍ŋ mu᷅ŋ. 

Ɔ̍ɔ̄ le̍ sa̍bū nya̍ kpo̍u̍, nya̍ hūŋ ya̍ sɔ̄ɔ̍ŋ ŋ̄dīɔ̄m wāā nu̍a̍ā dīmūllo̍ wo̍? 

13Wa̍nāā dɛ̍nɛ̍ wɔ̍ɔ̍ŋnda̍, nda̍ yɔ̍nūŋ ni̍ māā wānāa̍ ha̍ndū wa᷅ŋnda̍ nyɛ̄ pālāa̍ chōo̍ 
wa̍, nyɛ̄ pālāā Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō tūsī nda̍ chōo̍ wo̍ ndu̍ cho̍ ho̍ō ni̍. 

14Wāŋnda̍ ha̍ā mā vēlū chūāūwa̍ ta̍u̍ ta̍u̍, kɛ̍ chūāūwāā ndāā ka̍ŋ, a̍ mɔ̄ɔ̄ŋ fāŋndo̍ŋ 
nda̍ dīū nda̍ ni̍. Chūāūwāā ndāa̍ ā sɔ̍lā nyɛ̍ dīāā lētūu̍ le̍ dīo̍ le̍. 

15A̍ lo᷅ yo̍o̍mū wa̍, nāāla̍ŋ la̍ si̍o̍ū nda̍ dīū ni̍. Ndu̍yɛ̍ wānāā dɛ̍nɛ̍ wɔ̍ɔ̍ŋāā kāŋ 
lāāndāā ndāa̍ nda̍ mɛ̄ī ya̍, ā nɔ̍lā mā cha᷄ŋ chūāūwāā ndāā ka̍ŋ te̍. 

16Wānāā dɛ̍nɛ̍ wɔ̍ɔ̍ŋnda̍ mā chūūŋgi̍a̍a̍ nyɛ̄ sɔ̄lāa̍ mbō wa̍ ha̍ā ā chi̍ī ndu̍ chɔ᷅m te̍. 
O̍ ko̍ŋ kɔ̍ɔ̍lī, mā nɔ̄ nyɛ̄ chūɛ̄ɛ̄na᷄ŋndo̍ ta̍u̍ ta̍u̍. 

17Kɛ̍ wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, nda̍ chu̍ɛ̍ɛ̍nu̍ŋ nyɛ᷅ chūɛ̄ɛ̄na᷄ŋ ko̍ŋ ni̍. 
Wānāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍, nda̍ pi̍ɔ̍u̍wa᷅ŋ nyɛ᷅ sɔ̄lāā nda̍ chūūŋgi̍a̍a̍ ko̍ŋ ndo̍ 
ni̍. 

18Chīɛ̄īlā wānāā dɛ̍nɛ̍ wɔ̍ɔ̍ŋnda̍ ha̍ā ā tāŋgūl ta̍ŋ, mɛ̄ɛ̍ kɔ̄mi̍i̍ so̍o̍ŋtɛ̍ndɛ̄i̍ ī chō nu̍a̍ā 
ī nɛ̍ī ki̍o̍lū le̍ yɛ̍, le̍nde̍ chīɛ̄īlā lāŋ lā nɛ̍ī i̍ta̍mbu̍ le̍ ni̍. Mɛ̄ɛ̍ tɛ̍ndɛ̄i̍la̍ wānāā mɛ̄ŋgɛ̄lāa̍ 
ā lɔ̄l le̍ni̍ŋ nda̍ŋ lā wā nu̍a̍ā yɛ̍, le̍nde̍ chīɛ̄īlā ndāla̍ la̍ŋ lā chō ni̍. 

19Ā wā o̍ sūl ndāa̍ chōo̍ le̍nde̍, kɛ̍ o̍ nyūmnda̍ŋ mā pīlɛ̍ bɛ̄ŋgu̍ tē ā hīni̍ pɛ̍, mɛ̄ɛ̄lu̍la̍ŋ 
la̍ wa᷅ la̍ŋ ni̍. Tē ā tēndū ni᷅ŋ īdīi̍ pɛ̍, sūl o̍ sūl nda̍ a̍a̍ nɔ̍, ā de᷅l lɛ̍ ndu̍ hɔ̄lte̍ŋ te̍. 

20O̍ ko̍ŋ, mī sīōōŋīī bɛ̄ndūe̍i̍ ī bīī nda̍ o̍ lēpīlɛ̍ ni᷄ŋ mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā 
o̍ lēpīlɛ̍ ni᷄ŋ yɛ̍. Ndu̍yɛ̍ mī hūēīyīī kpāāyɛ̄ī bɛ̄ndūi̍i̍ hu᷅ŋ i̍chɔ᷅l le̍, ī hīōū a̍ nda̍. 

21Hūēīyīi̍ cha᷅ŋ ba᷅ pāa̍le̍ŋ lē chāŋndo̍ ve̍, mī ī hu᷄ŋ chu̍ā nda̍ mī hīōū a̍ nda̍. Mī 
hūēīyīī kēŋ ī hu᷄ŋ so̍lī nda̍ o̍ lā nda̍lo̍ chi̍ɛ̍ī ni̍ŋ, mī ī hīōū a̍ nda̍. 

22Ā wā ni̍ŋ ki̍ndī kīndīo̍o̍ le̍ mā nyāānu̍ŋ hu̍e̍i̍yīī kēŋ, kɛ̍ īnyīɛ̍ɛ̍ bɛ̍ɛ̍ ī tu̍i̍i̍nūŋ ni̍ŋ 
nda̍ le̍, ī wā ni̍ŋ nda̍ kīndɔ̄ɔ̍ kpe̍e̍kpe̍i̍. 

23Ā wā ni̍ŋ nya̍a̍nɔ᷄ŋndo̍, mī hūēīyīī kēŋ ī wa̍ nda̍ īfūkū fūkūe̍i̍ kɔ̄ɔ̄lī kpe̍e̍kpe̍i̍, 

ī wā ni̍ŋ nda̍ sīōōŋīī bɛ̄ndūe̍i̍ lūēīyo̍ le̍ nda̍ tɛ̄ɛ̄mbūūwo̍. 

Cho̍o̍bū 28 

A̍ sɔɔ̄ŋ̍ kɔl̄ kālo̍ŋ o̍kɔɔ̄ ̄
1Wāŋnda̍ nɔ̄ nāa̍ nda̍ kūā ka̍ni̍ŋ hu̍mbo᷄ŋ tōūwɔ̄ɔ̍ wa̍, ā nɔ̄ nāa̍ nda̍ kūā ko̍o̍līi̍yo̍ŋ 
dīndīo̍o̍ wa̍. 

2Chīli̍ŋndo̍ŋ bɛ̍ɛ̍ lɛ̄ŋ wānāā tūāūwāa̍ ā sōlī mu̍ŋ ni̍. Ka̍pāa̍ bɛ̍ɛ̍, o̍ pōū tēēŋgīa̍a̍ ni᷄ŋ 
nda̍ sōlī ndi̍ ni̍. 

3Wānāā tūāūwāa̍ mā tōl o̍ lɛ̄ŋnde̍ŋ bɛ̄ŋgu̍ ndi̍ o̍ nyūmmā bɛ̄ndūa̍a̍ŋ ni᷄ŋ a̍ tōūwɔ̄ɔ̍. 
Mā tōl o̍ lɛ̄ŋnde̍ŋ bɛ̄ŋgu̍ di̍ nu̍u̍wāa̍, le̍ pōūtā nda̍ tōōsīāā chi̍li̍ŋndo̍ŋ nda̍ŋ. 

4Mā kūmbi̍ nɛ̄īyo̍ wo̍ŋgbo̍ŋ o̍ lɛ̄ŋnde̍ŋ bɛ̄ŋgu̍ di̍, nāa̍ wāna̍ chi̍e̍e̍ o̍ che᷅l bɛ̍ɛ̍ le̍ wa̍. 
Nāa̍ wānāā kēlāa̍ ā nɔ̍lā bɛ̍ɛ̍ mā fūūlu̍u̍ le̍ wa̍, mā tōl lo̍ŋ ndi̍, tē ā wa̍ tōlɔ̄ɔ̍ pɛ̍, ā tōl 
o̍ yōōle̍ŋ, tē ā wa̍ hēlɔ̄ɔ̍ pɛ̍, ā he᷄l o̍ yōōle̍ŋ. 

5Lɛ̄ŋnde̍ŋ, lēchōo̍ na̍a̍ ŋ̄ tōsā chi̍ɔ̍ɔ̍ŋ ni̍ mī ŋ̄ sɔ̄la̍ nyɛ̄ dīa̍a̍. Kɛ̍ lēbɛ̄ŋgu̍, hāŋgu̍l cho̍ 
lo̍ŋ ndo̍ wānā cha᷅ ko̍ bɛ̍ɛ̍ āā yīŋndē bɛ̄ndūle̍ŋ le̍ cho̍ sānde̍i̍ lo̍ŋ ni̍. 

6O̍ pōūta̍ŋ tɛ̄ɛ̄ŋ wāŋnda̍ ā sāālūŋ po̍ūtā ba̍ā kālālā sāfa̍lūɛ̄la̍ŋ ni̍, ndu̍yɛ̍ mā sāālu̍ŋ 
ko̍o̍līi̍yo̍ŋ o̍ pūūlōo̍ ni᷄ŋ. 

7Nāa̍ wānāā tūāūwāa̍ ā kūā nyɔ̍ɔ̍ŋ mu᷅ŋ tōūwɔ̄ɔ̍ o̍ lɛ̄ŋnde̍ŋ bɛ̄ŋgu̍ wa̍, yōūwāa̍ ba̍lū 
cho̍o̍ cho̍o̍ wa̍ bɛ̍ɛ̍, a̍ yi̍bɛ̍i̍ya̍, ā nɔ̍lā mā kēēku̍ lo̍ŋ te̍ 

8Vīsīāā yōndūa̍a̍ bɛ̍ɛ̍ ā nɔ̍lā mā fūūlu̍u̍ lo̍ŋ te̍, kpɔ̍kūŋnda̍ bɛ̍ɛ̍ ā fu̍u̍lūū lo̍ŋ te̍. 

9Wānāā tūāūwāa̍ mā chīŋa̍la᷅ŋ po̍ū kālā ka̍lāa̍, mā lo᷄ tōūwɔ̄ɔ̍ mā tōl o̍ pēmbo᷄ŋ 
bɛ̄ŋgu̍ di̍. 

10Mā lo᷄ tōūwɔ̄ɔ̍ mā kūmbi̍ nɛ̄īyo̍ o̍ pōūwo̍ ni᷄ŋ, ko̍ŋ kpo̍u̍ ā wā kɔ᷅la̍ŋ a̍ pōūta̍ŋ 
yāāsi̍a̍a̍ le̍ pōūtā ba̍ā kālāla̍ŋ. 

11Mā nɔ̄la̍ mā kānda̍ pēēla̍ pɔ̍mbɔ̄la̍ŋ, yɔ̄ŋi̍ mɛ̄ŋnda̍ŋ mā hīo̍u̍ nāa̍ nda̍ wā to̍u̍wɔ̄ɔ̍ 
wa̍. Nyɛ᷄m wa᷅ ŋ̍ vi̍a̍ŋna᷄ŋndo̍ŋ, mā nɔ̄la̍ mā sōli̍ mu̍ŋ kpe̍nde̍ke̍le̍ mī wāŋnda̍ chē. 

12Kɛ̍ kɔ̄l kālo̍o̍ yɛ̄, kūɛ̍ɛ̍nɛ̍ wānā sa̍a̍lūŋ yɛ̍ ndu̍? Kūɛ̍ɛ̍nɛ̍ wānā sa̍a̍lūŋ yɛ̍ sīnā 
pɛ̄ŋgo̍o̍? 

13Wānā o̍ wānā nɔ̍lā mā si̍na̍ ba̍ā kɔ̄l kālo̍o̍ le̍. Ndu̍yɛ̍ wānā nɔ̍lā mā sa̍a̍lu̍ŋ ndu̍ 
wāŋndā chīe̍e̍ya̍ tɛ̄ɛ̄ŋ te̍. 

14O̍ fo̍ndāŋ yīŋgi̍lɛ̍i̍ bɛ̍ndōo̍ o̍ pēe̍ mɛ̄ŋmā īhɛ᷄llo̍ bɛ̄ŋgu̍ bɛ̍ɛ̍, wānā nɔ̍lā mā sa̍a̍lu̍ŋ 
ndu̍ lo̍ŋ te̍. 

15Nyɛ̄ sɔ̄lāā o̍ nyɛ̄ sɔ̄lāā cho̍ mbō pēndū kɔ̄l kālo̍o̍ le̍, ka̍ni̍i̍ hu̍mbū ni̍, ka̍ni̍i̍ si̍a̍ŋā 
ni̍. 

16Wānā nɔ̍lā bɛ̍ɛ̍ mā tu̍u̍ ba̍ā ndɔ̄ɔ̍ a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ ndu̍yɛ̍ a̍ pōūtā ba̍ā kālā 
ka̍lāla̍ŋ te̍. 

17Wānā tu̍ū ndu̍ bɛ̍ɛ̍ a̍ ko̍o̍līi̍ye̍, kɛ̄lɛ̄ŋgāā a̍ pōūtā ba̍ā kālālā ŋɛ̄lɛ̄ŋgi̍ ŋɛ̍lɛ̄ŋgi̍la̍ŋ 
la̍ŋ te̍. Nyɛ᷄m cho̍ ŋ̄ tōōsīāā a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ ndo̍ŋ bɛ̍ɛ̍ ŋ̄ nɔ̍lā mī pēndū ndu̍ 
le̍. 

18Kɔ̄l kālo̍o̍ ō nɔ̄ ba̍a̍ ō hīōū pōūtā ba̍ā kālāla̍ŋ, ko̍lūā, a̍ ka̍lu̍a̍sītā. 

Ō nɔ̄ ba̍a̍ ō hīōū pōūtā ba̍ā kālāla̍ŋ, pi̍ɛ̍ɛ̄l. 

19Wānā tu̍ū ndu̍ bɛ̍ɛ̍ ba̍a̍ a̍ pōūtā ba̍ā kālālā to̍pa̍sī la̍ŋ, pōūta̍ŋ Īto̍o̍pīāā le̍. Ko̍o̍līi̍ 
di̍a̍ndɛ̄ī bɛ̄ndūe̍i̍ bɛ̍ɛ̍ ī nɔ̍lā mī ī pēndū kɔ̄l kālo̍o̍ le̍. 

20Kūɛ̍ɛ̍nɛ̍ wānā sɔ̍lā yɛ̍ ni᷅ŋ kɔ̄l kālo̍o̍? Kūɛ̍ɛ̍nɛ̍ wānā sa̍a̍lūŋ yɛ̍ ni᷅ŋ sīnā pɛ̄ŋgo̍o̍? 

21Nāa̍ kɔ̄l kālo̍o̍ ō chō ō vīāŋāā wa̍, nyɛ̄ o̍ nyɛ̄ yōōmāā ō nɔ̍lā mbō de᷄l ndu̍ hɔ̄lte̍ŋ 
te̍. Yōūwāa̍ ba̍lū o̍ ha̍la̍a̍ ni᷄ŋ cho̍o̍ cho̍o̍ wa̍ bɛ̍ɛ̍ ā nɔ̍lā mā de᷄l ndu̍ hɔ̄lte̍ŋ te̍. 

22Wānāa̍ cho̍ chi̍e̍e̍ pīɔ̍m nda̍ bɛ̍ɛ̍ tē wānā nyu̍na̍ nda̍ pɛ̍, nu̍a̍ā nda̍ dīmūl nu̍m ni̍ 
māā nda̍ bɛ̍ɛ̍ tɔ̍ɔ̍ ko̍ni̍ nda̍ tūēī ndu̍. 

23Mɛ̄lɛ̄ka̍ ndu̍ pīlɛ̍ kpe̍ si̍nā nāa̍ wānā sa̍a̍lūŋ kɔ̍l kālo̍o̍ wa̍ ni̍. Ndu̍ pīlɛ̍ kpe̍ si̍nā 
nāa̍ o̍ cho̍ wa̍ ni̍. 

24Kāni̍ fo̍ndōle̍, ndu̍ ō chā ba᷅ o̍ bā fe̍e̍e̍ o̍ chi̍e̍ēŋndo̍ ni᷄ŋ. Nyɛ̄ o̍ nyɛ̄ cho̍ o̍ 
chi̍e̍ēŋndo̍ ni᷄ŋ, ō chō ndu̍ chɔ̄ɔ̍ kpo̍u̍. 

25Mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ mɛ̄ɛ̍ kpɛ̍ hūēīye̍ ī nɔ̄ mī ī nɔ̄ kpa̍a̍yāa̍ yɛ̍, ndu̍yɛ̍ mbo̍ kɛ̄ɛ̄sīāā 
mɛ̄ɛ̍ kpɛ̍ pēe̍ mɛ̄ŋmā īhɛ᷄llo̍ ō nɔ̄ le̍ wāa̍ yɛ̍, 

26mbo̍ kē pīɔ̍ɔ̍ sāwāla̍ o̍ nɔ̍ mbō wa̍ bɛ̄ŋgu̍ la̍ŋ kpɛ̍ kpɛ̍, O̍ ko̍ŋ kɔ̍ɔ̍lī, mbo̍ chɔ̄m nyɛ̄ 
ŋūāla̍lɛ̍ī ŋūāla̍lɛ̍īyo̍ nɛ̄īla̍ o̍ ke̍e̍kū o̍ ha̍la̍a̍ ni᷄ŋ cho̍o̍ cho̍o̍ la̍ŋ, 

27a̍ te̍le̍ŋ ko̍ŋ Mɛ̄lɛ̄ka̍ mɛ̄ɛ̄nda̍ŋ ni̍, mbo̍ chā māā kɔ̄l kālo̍o̍ ō chō nyɛ̄ kpe̍e̍kpe̍i̍, O̍ 
ko̍ŋ, mbo̍ tōsā mi̍ kɔ̄l kālo̍o̍ ō wā. Ndu̍yɛ̍ mbo̍ fūlā kɔ̄ɔ̄lī, mbo̍ chā māā ō bɛ̄nda̍. 

28Mi̍ Mɛ̄lɛ̄ka̍ lō o̍ ko̍ŋ mbo̍ dīmūl wāna̍ chi̍o̍o̍ āā, “Wāna̍ o̍ wāna̍ nɔ̍ sīōōŋīi̍ ya̍ 
Mɛ̍lɛ̄kɛ̍i̍ pɛ̍, mɛ̄ɛ̍ wānā ko̍ŋ ō chīi̍ kɔ̄l kālo̍o̍ sɔ̄lā. Wānā o̍ wāna̍ kɛ̍ɛ̍ le̍ bāla̍ŋ wōūwo̍ 
o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ pɛ̍, mɛ̄ɛ̄ wānā ko̍ŋ ō nɔ̄ sīnā pɛ̄ŋgo̍o̍.” 

Cho̍o̍bū 29 

Dīōmndā mɛɛ̄l̄āālā Cho̍o̍bū dim̍i ̍a̍ sūɛi̍ ̍ndūɛi̍ ̍o̍kɔɔ̄ ̄la̍ŋ 
1O̍ ko̍ŋ kɔ̍ɔ̍lī, mi̍ Cho̍o̍bū o̍ hi̍a̍ū lāchī a̍ sūɛ̍i̍. 

Mi̍ Cho̍o̍bū di̍mī māā, 
2a̍a̍a̍, mī yōōmū nūu̍ ndu̍ o̍o̍ mi̍i̍ŋgu̍ mɛ̄ɛ̍ o̍ wa̍ o̍ wɔ̄sīla̍ hi̍o̍ū la̍ŋ ni᷄ŋ, bōōndi̍i̍ 
Mɛ̄lɛ̄ka̍ hɔ̄ltē ndɔ̄le̍ŋ lē wa̍ wɔ̄ ya̍ chōo̍ mbo̍ wā ya̍ māndāa̍ ve̍ yɛ̍. 

3A̍ te̍le̍ŋ ko̍ŋ, la̍mbūi̍ Mɛ̄lɛ̄ka̍a̍ ō wa᷄ wɔ̄ ya̍ dīōndɔ̄ɔ̍ chōo̍, mi̍ nyɛ̄ ndɔ̄ wa̍wo̍ŋndo̍ ō 
wā ya̍ dīōndɔ̄ɔ̍ lāchī mbō chɔ̄m ya̍ nɛ̄īyo̍ o̍ nyūmnda̍ŋ ni᷄ŋ. 

4A̍ te̍le̍ŋ ko̍ŋ, I̍ wa̍ŋnu̍ŋ o̍ sūllo̍ chōo̍, nāāŋa᷅ŋndo̍ ō wa̍ na̍a̍ tɛ̄ɛ̄ŋ na̍a̍ Mɛ̄lɛ̄ka̍, mbo̍ 
wā chīɛ̄ī nūu̍ māndāa̍. 

5Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō wa᷄ a̍ ya̍ la̍tu̍lu̍. Chūāūwāā nīa̍a̍ ā ya̍ ā bālāā sɔ̍. 

6Mɛ̄ɛ̄mā nāūwa̍ŋ a̍ mɛ̄ɛ̄mā chūīŋnda̍ŋ mā wānu̍ŋ ya̍ o̍ bā wa̍chāko̍ bɛ̍ndū le̍ kōlɔ̄ɔ̍. 
Chūɛ̄īmā ɔ̄li̍fīi̍ya̍ŋ mā wa̍ tāālīa̍a̍ o̍ pōūta̍ŋ pu̍ū o̍ yɔ̄mīī nīi̍ ɔ̄li̍fīi̍ye̍ bɛ̄ŋgu̍. 

7Tē wāŋ bɛ̄ndūāā chi̍e̍e̍ya̍ nda̍ a̍a̍ chu̍u̍ŋgi̍āŋ pɛ̍ mī kɔ̍ cha᷅l nda̍ tɛ̄ɛ̄ŋ, 

8chūāā pīāāndūa̍a̍ chɔ̄ɔ̍ ya̍ hūnɔ̄ɔ̍ mā ma᷄l fo̍ndāa̍, wāŋ bɛ̄ndūa̍a̍ kpo̍u̍ chɔ̄nɔ᷄ŋndo̍ 
īsīsi̍ le̍ ya̍ bɛ̄ɛ̄le̍ŋ kīo̍o̍. 

9Wānāā bɛ̄ndūa̍a̍ mā mēi̍ kpi᷅li̍ kpi᷅li̍, wānā o̍ wānā su̍ū ba̍kō le̍. 

10Wānāā tɔ̍ɔ̍wa̍a̍ bɛ̍ndūa̍a̍ kpo̍u̍, nda̍ bɛ̍ɛ̍ mā mēi̍ do̍ŋ do̍ŋ. 

11Tē wāŋnda̍ nda̍ a̍a̍ tu̍e̍ī ya̍ sūɛ̍i̍ pɛ̍, ndu̍yɛ̍ mā chē ya̍, nda̍ kpo̍u̍ chāndɔ̄ɔ̄la̍ŋ ya̍, 
ndu̍yɛ̍ mā dīmi̍ sɔ̄ɔ̍ŋ kɛ̍ndɔ᷄ŋ a̍ ya̍ o̍kɔ̄ɔ̄. 

12Tē wānāā tāmbɛ̍i̍ya̍ nda̍ a̍a̍ ŋɔ̍ɔ̍cha̍ŋ nāa̍ ya̍ chu̍a̍ pɛ̍ le̍ nda̍ mālāa̍, mālāa̍ ya̍ i̍i̍ 
ma̍lā nda̍ ni̍ mī pi̍ŋi̍ nda̍. Vīi̍ya̍a̍ nda̍ a̍a̍ nɔ̍ lɛ̍ ŋ̄fi̍nyā le̍ wa̍, ā nda̍ a̍a̍ nɔ̍ wa̍nā o̍ 
wānā ma̍lāā le̍ wa̍, ya̍ ya̍ i̍i̍ ma̍lā nda̍ ni̍. 

13Wānāā sāŋgāa̍ ndu̍ o̍o̍ tu̍āl cho̍o̍ mā hīŋ le̍ pīɔ̍mndo̍ sɔ̄lāa̍ wa̍, sa̍lāla̍ŋ nda̍ a̍a̍ 
du̍a̍ū ya̍ ni̍, a̍ mālā ya̍ i̍i̍ ma̍lā nda̍ wo̍. Wāŋ lāāndūāā pīāāndūāā ndāa̍ ā vī ā nɔ̍ lɛ̍ 
ŋ̄pīāāndū le̍ wa̍, mī ya̍ i̍i̍ to̍sa̍ mā dɔ̄ɔ̄nu᷄ŋ nya̍a̍le̍. 

14Tōnya̍a̍ ō wa̍ ni᷅ŋ māwāā māā nyɛ̄ nī chu̍ɛ̍i̍ya᷄ŋ. Sa̍kpōyɛ̍i̍ ndi̍ wa̍ ni᷅ŋ māwāā māā 
dōma̍ ni̍, a̍ mɔ̍si̍l nī vi̍lɛ̄ī. 

15Wānāā sūmɛ̍i̍ya̍, ya̍ wa̍ hɔ̄ltā ndāla̍ŋ ni̍, ndu̍yɛ̍ mi̍ wa᷅ pēlo᷄ŋ le̍ wānāā bɛ̄vɛ̍i̍ya̍. 

16Wānāā tāmbɛ̍i̍ya̍, ya̍ wa̍ fi̍nyāa̍ le̍ nda̍ ni̍. Wānāā lēkāa̍wa̍, ya̍ wa̍ wāna̍ su̍ŋgū le̍ 
nda̍ wo̍ ni̍. 

17Wānāā dɛ̍nɛ̍ wɔ̍ɔ̍ŋnda̍ mi̍ tɛ̍ɛ̍mbūū kpāāya̍ ndāa̍, ndu̍yɛ̍ mi̍ so̍li̍ nda̍ wānāā nda̍ 
wa̍ nyɛ̄ pālāa̍ tūsīo̍o̍ chōo̍ wa̍ o̍ bā. 

18Mi̍ yi̍ya᷄ŋ māā I̍ vi̍a̍ū ni̍ŋ bɔ̍ɔ̍ yo̍o̍mū, ndu̍yɛ̍ māā I̍ wu᷅ ni̍ŋ o̍ kɔ̄l nyūlū ni᷄ŋ o̍ ya̍lo̍ 
chi̍ɛ̍ī ni̍ŋ. 

19I̍ wa̍ māwāā mɛ̄ɛ̍ yɔ̄mndo̍ ō wā nu̍a̍ā te̍le̍ŋ o̍ te̍le̍ŋ pūūndu᷅ŋ ndɔ̄ɔ̍ŋ ŋ̄ wā 
mɛ᷅ŋnda̍ŋ sɔ̄lāa̍, ndu̍yɛ̍ mī mɔ᷄mndo̍ ō wa̍ chūchɔ̄ɔ̍ o̍ lɛ̄ūwūŋ ndɔ̄ɔ̍ŋ chōo̍ yɛ̍. 

20Le̍ te̍le̍ŋ o̍ te̍le̍ŋ wāŋnda̍ ā wa᷄ ya̍ chāndɔ̄ɔ̄la̍ŋ, kpāāya̍ nūu̍ ndu̍ o̍o̍ fe̍ŋāŋ le̍cho̍o̍ 
le̍, le̍ te̍le̍ŋ o̍ te̍le̍ŋ ō wa᷄ chɔ̄ɔ̄lɔ᷄ŋndo̍ lēchōo̍. 

21Tē ya̍ i̍i̍ ku̍mbi̍ sōndōo̍ pɛ̍ mī ya̍ i̍i̍ wa̍ wāŋnda̍ sīlāa̍, nda̍ kpo̍u̍ mēīyo̍ do̍ŋ do̍ŋ le̍ 
tūēī dīōmndā ya̍ I̍ cho̍ dīmī la̍ŋ, mēīyo̍ do̍ŋ do̍ŋ, mā yāŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄ o̍ 
sīlāālā ya̍ I̍ cho̍ nda̍ la̍ŋ. 

22Ndu̍yɛ̍ tē ya̍ i̍i̍ chi̍i̍ sūɛ̍i̍ pɛ̍ kpo̍u̍, wānā o̍ wānā che᷅le̍ŋ ndu̍ o̍o̍ su̍ū lɛ̍ le̍. Dīōmndā 
nīla̍ŋ lūɛ̄īyɔ̄ɔ̍ wāŋnda̍ o̍ lānī vi̍li̍ vi̍li̍, mɛ̄ɛ̍ mɛ̄ŋmā pīɔ̄ɔ̄ wa̍ŋ mā chō nu̍a̍ā yɛ̍. 

23Mɛ̄ɛ̍ wāŋnda̍ ā yēēmā nu̍a̍ā pīɔ̍ɔ̍ a̍ te̍le̍ŋ wɔ̄ɔ̄lē kālā ka̍lā le̍ŋ yɛ̍, le̍nde̍ wāŋnda̍ 
nda̍ a̍a̍ ye̍e̍mā le̍ mī ya̍ a̍a̍ so̍ō nāa̍ nda̍ chūā ni̍. 

24Tē ya̍ i̍i̍ ma̍m nāa̍ wāŋnda̍ chūā pɛ̍, nda̍ a̍a̍ ku̍ē le̍ lāāla᷄ŋ māā ya̍ le̍ ma̍m nāa̍ nda̍ 
chūā le̍. Mɛ̄ɛ̍ mɛ̄ɛ̍ wāŋndo̍ ndu̍ o̍o̍ ta̍mbu̍ kɔ᷅l, tē ya̍ i̍i̍ to̍fa̍ ndu̍ hɔ̄lla̍ pɛ̍, kɔ̄llo̍ ndu̍ 
o̍o̍ na᷅ŋ ni̍. 

25I̍ wa̍ māwāā wāŋnda̍ chōo̍ māā māsā, ya̍ ya̍ i̍i̍ di̍mūl nda̍ nyɛ̄ nda̍ a̍a̍ to̍sā wo̍ ni̍. 
Mɛ̄ɛ̍ māsā bɛ̍ndōo̍ ō wā nu̍a̍ā so̍vɛ̄i̍ya̍a̍ ndūa̍a̍ chōo̍ yɛ̍, le̍nde̍ ya̍ I̍ wa̍ nda̍ tɛ̄ɛ̄ŋ ni̍. 
I̍ wa̍ māwāā nda̍ tɛ̄ɛ̄ŋ mɛ̄ɛ̍ wāna̍ nyɔ̍ɔ̍lū ho̍ō wāŋnda̍ kɔ̄lta̍ŋ a̍ te̍le̍ŋ nyɛ̄ pālāa̍ wo̍ 
ō chō nu̍a̍ā yɛ̍. 

Cho̍o̍bū 30 

1Kɛ̍ su̍ŋ su̍ŋ ni᷅ŋ, wānāā na̍a̍ ŋ̄ sūla᷅ŋ bɛ̍ɛ̍ le̍ wa̍ nda̍ cho̍ ni᷅ŋ hāū ya̍ māmɔ̄ɔ̍ ni̍. 
Wānāā fi̍nyāā ndāa̍ wānu̍ŋ fo̍ndō fu̍u̍, ya̍ i̍i̍ chɛ᷅l nda̍ bɛ̍ɛ̍ mī nda̍ a̍a̍ to̍sa̍ wa̍llo̍ nda̍ 
tūŋāā nīāā ma̍ndāā lāsāa̍ le̍ wa̍ nda̍ si̍i̍ŋgu̍u̍ ya̍ ni᷅ŋ nyɛ̄ māmāā ni̍. 

2Wāŋnda̍ ha̍ā nda̍ a̍a̍ nɔ̍ ma̍yo̍o̍mū o̍ māyōōmū le̍ ya̍ wa̍li̍ to̍sa̍l te̍. Ndu̍yɛ̍ nda̍ a̍a̍ 
yɔ̍ŋ bɛ̍ɛ̍ mī nda̍ a̍a̍ wa̍ wānāā tōsāl la̍ wa̍li̍, tɔ̄nɔ̄ o̍ tɔ̄nɔ̄ ya̍ i̍i̍ sɔ̍lā o̍ nda̍ ni᷄ŋ te̍. 

3Ā wa̍ ā tāmbɛ̍i̍, ndu̍yɛ̍ yīa̍a̍ŋ ma̍a̍ chi̍i̍ nda̍ ni᷅ŋ sɔ̄ɔ̄sīāā kpo̍u̍. Pūūndu̍ŋ vēsɛ̍i̍ wa̍ o̍ 
po̍llo̍ ni᷄ŋ ndo̍ŋ, mu̍ŋ nda̍ a̍a̍ kēī chɔ̍ɔ̍vīāā i̍chɔ᷅l ni̍ mā sūām. 

4Yɔ̄mīī wu᷅l o̍ po̍llo̍ ni᷄ŋ nde̍ pēi̍ ndūɛ̍i̍ nda̍ a̍a̍ ke̍e̍ndūū ni̍ mā dīā. Yɔ̄m bu̍lɔ̄m ndo̍, 
pūūndu̍ŋ ndɔ̄ɔ̍ŋ ye̍e̍la̍ bɛ̍ɛ̍ le̍ wo̍ŋ, mu̍ŋ wa̍ nyɛ̄ ndā di̍a̍a̍ ni̍. 

5Wāŋnda̍ nda̍ a̍a̍ chɛ᷅l nda̍ bɛ̍ɛ̍ mā cha᷄l nda̍ tɛ̄ɛ̄ŋ te̍. Tē nda̍ a̍a̍ che᷅ nda̍ pɛ̍, mɛ̄ɛ̍ nda̍ 
yāā nu̍a̍ā vīīnɔ̄ɔ̍ yɛ̍, le̍nde̍ nda̍ a̍a̍ ya̍ā nda̍ ni̍, mā tōū nda̍. 

6Kpōlōŋ kpo̍lōnda̍ŋ lēni᷄ŋ nda̍ a̍a̍ lɔ᷅l ni̍. O̍ so̍o̍ŋnda̍ŋ ni᷄ŋ lɛ᷅ŋ a̍ o̍ būūlūla̍ cho̍ o̍ 
pōūta̍ŋ tɛ̄ɛ̄ŋ nda̍ŋ lēni᷄ŋ nda̍ a̍a̍ ku̍ā lu̍a̍a̍ŋ ni̍. 

7Mɛ̄ɛ̍ vīsīa̍a̍ chāŋ nu̍a̍ā yōndōlā bɛ̄ndūla̍ŋ ni᷄ŋ yɛ̍, le̍nde̍ nda̍ a̍a̍ cha᷅ŋ yo̍ndōla̍ŋ ni᷄ŋ 
ni̍. Mā dīīnu᷄ŋ ku̍ndāla̍ŋ o̍ bɔ̄ɔ̄la̍ŋ bɛ̄ŋgu̍. 

8Wānāā fo̍ndūa̍a̍ fu̍u̍ wāŋnda̍ ha̍ā ā wa̍ ni̍. Wāŋnda̍ nda̍ a̍a̍ si̍nā bɛ̍ɛ̍ a̍ nda̍ o̍kɔ̄ɔ̄ le̍. 
Nda̍ kpo̍u̍ ma̍ tūāū nda̍ ma̍ sōlī nda̍ o̍ lɛ̄ŋnde̍ŋ nde᷅ŋ ni᷄ŋ. 

9Wānāā kāŋ chūāā ndāa̍ ā sīmūl la̍ ni᷅ŋ nu̍a̍ā ni̍, mā kēlā a̍ ya̍ o̍ lāsōndō māā 
chōndu̍. Nda̍ si̍i̍ŋgūū ya̍ ni᷅ŋ ha̍ū nyɛ̍ māmāā ni̍. 

10Ā bīī ma̍ kīālu᷄ŋ ya̍ yīī, ā ye̍e̍mā lɛ̍ bɛ̍ɛ̍ mā chē ya̍ le̍. Ā chi̍ lɛ̍ ya̍ bɛ̍ɛ̍ māā hɔ̍ɔ̍ le̍ ya̍ 
I̍ cho̍ le̍. Ya̍ o̍ hɔ̄l kpe̍e̍kpe̍i̍ nda̍ hūŋ ni᷅ŋ lɔ̄lūa̍ŋ tūfɔ̄ɔ̍ ni̍, le̍ ya̍ bɛ̄ɛ̄la̍ŋ tɛ̄ɛ̄mbūūwo̍. 

11Le̍ mɛ̄ɛ̍ Mɛ̄lɛ̄ka̍ sōli̍ ya̍ yōōmūa̍ŋ I̍ nɔ̍lā lɛ̍ mī ma̍la̍ ya̍ pi̍la̍ le̍ yɛ̍, nyɛ̄ kōŋ nda̍ hu᷄ŋ 
si̍mūl la̍ ni̍, mā tōsā nyɛ̍ nda̍ yēēmā le̍ tōsāa̍ a̍ ya̍ wo̍. 

12Ā bīī ma̍ yīīna᷅ŋ ku̍ndāa̍ be̍le̍ŋ, ma̍ hu᷄ŋ chi᷅ŋa̍la̍ŋ ya̍, ma̍ tōsā mi̍ nya̍a̍nu᷄ŋ. Nda̍ 
kpo̍u̍ ma̍ kōōndi̍āŋ ma̍ hu᷄ŋ ba̍lū ya̍ kpɔ̍kɔ̍su̍ ma̍ sīmūl la̍. 

13Ā sɔ̄ɔ̄ŋgu̍u̍ ma̍ kīālū ya̍ nɛ̄īyo̍ lāchī, I̍ nɔ̍ lɛ̍ mɛ̄ɛ̍ mɛ̄ɛ̍ ya̍ I̍ hi̍a̍lūŋ te̍. Ā chō kīndī 
kīndīo̍o̍ kpe̍e̍kpe̍i̍ le̍ ya̍ tɛ̄ɛ̄mbūūwo̍. Ndu̍yɛ̍ wānā o̍ wānā cho̍ mbō kpāa̍ nda̍ le̍. 

14Mɛ̄ɛ̍ so̍vɛ̄i̍ya̍ pīāl nu̍a̍ā sāāsa̍ ba̍lu̍ chi̍e̍e̍ ya̍a̍mɔ̍ɔ̍wa̍a̍ ndāa̍ wo̍ mā chīŋa̍la᷅ŋ nda̍ 
yɛ̍, le̍nde̍ nda̍ hu᷄ŋ chīŋa̍la᷅ŋ ya̍ ni̍. 

15Sīōōŋīī bɛ̄ndūe̍i̍ bīī ya̍. Bɛ̄ɛ̄le̍ nīle̍ŋ lē chūū lē kūɛ̄nu᷄ŋ mɛ̄ɛ̍ hūēīye̍ ī kūānūŋ nu̍a̍ā 
a̍ nyɔ̄ɔ̍ yɛ̍. Ndu̍yɛ̍ dɛ̍nɛ̍ nī kɛ̍ndɔ̄ɔ̍ ō hīōūnu᷄ŋ, mɛ̄ɛ̍ yu̍mbu̍ yu̍mbo̍o̍ ō hīāūnūŋ yɛ̍. 

16I̍ si̍nā ni᷅ŋ māā yōōmū nūu̍ fūūlu̍u̍ o̍ mɛ̄ɛ̄lu̍la̍ŋ. Nyɛ̄ nɛ̄īyāa̍ cho̍ ya̍ chōo̍ wo̍ ō nɔ̍ 
pɛ̍ŋgī o̍ pɛ̄ŋgī le̍, hīōūwɔ̄ɔ̍ lāchī tu̍ŋ. 

17Īchɔ̄l pi̍i̍ pi̍i̍ pāāla̍ŋ lā chō ya̍ nyūmu̍llo̍ lēni᷄ŋ. Nyɛ̄ nɛ̄īyāa̍ cho̍ ya̍ o̍ ŋ̄dīāllo̍ ō nɔ̍ 
pɛ̍ŋgī le̍. 

18Mɛ̄lɛ̄ka̍ sāa̍ ya̍ mbo̍ sīmbū ya̍ dōmāa̍ o̍ lābo̍lō. 

Ō sāa̍ ya̍ mbo̍ tūī tūī ya̍ nyɛ̄la̍ŋ lēkɔ̄ɔ̍. 

19Mbo̍ vīɔ̄l la̍ lɛ̄ŋ o̍ lōōlīo̍o̍ ni᷄ŋ. I̍ cho̍ŋnu̍ŋ ni᷅ŋ fo̍ndō fu̍u̍ mɛ̄ɛ̍ chu̍ndo̍o̍ ō chō nu̍a̍ā 
yɛ̍, mɛ̄ɛ̍ pūlta̍ŋ lā chō nu̍a̍ā yɛ̍. 

20O̍o̍ Mɛ̄lɛ̄ka̍ nūu̍, I̍ cho̍ cha᷄ŋndo̍ nāa̍ nūm chu̍a̍, kɛ̍ a̍ mu̍lī ya̍ dīōm te̍? I̍ si̍m nu̍m 
o̍ hɔ̄l mi̍ wa᷅ nu̍m pīɛ̄īyo̍, kɛ̍ a̍ ye᷅ŋ ya̍ lānī le̍? 

21Mɛ̄lɛ̄ka̍, a̍ si̍i̍ŋgu̍u̍ ya̍ wānā tu̍sīāā nyɛ̄ pālāā chōo̍. 

A̍ si̍mu̍l la̍ a̍ kpāāyā nu̍m bɛ̄ndōo̍ ma̍ tūsī ya̍ nyɛ̄ pālāa̍ chōo̍. 

22A̍ chu̍a̍ ya̍ māchūāā ma̍ vīāū ya̍ mɛ̄ɛ̍ hūēīye̍ chūā nu̍a̍ā nyɔ̄ɔ̍ mī ī kūɛ̄nu᷄ŋ a̍ ndu̍ 
yɛ̍. Mɛ̄ɛ̍ hūēīyīī bɛ̄ndūe̍i̍ ī chūā nu̍a̍ā nyɔ̄ɔ̍ mī ī wa̍ hīŋnɔ᷄ŋndo̍ a̍ ndu̍ yɛ̍, le̍nde̍ ŋ̄ 
chō ya̍ hīŋndo̍ ni̍. 

23I̍ si̍nā māā ā chō ni᷅ŋ hūnɔ̄ɔ̍ kɔ̄la̍ŋ a̍ ya̍ o̍ wāŋ vīlɛ̍i̍ya̍ lo̍ chi̍e̍e̍, nāa̍ wānā o̍ wānā 
nɔ̍ le̍ kɔ̄la̍ŋ nda̍. 

24Wāna̍ cho̍ ho̍ō o̍ nyɛ̄ pālāā bɛ̄ndōo̍ ni᷄ŋ, mbo̍ wā cha᷄ŋndo̍ le̍ wāna̍ ma̍lā ndu̍ wo̍, 
wānā o̍ wānā bi̍ī lɛ̍ kɔ̄llo̍ mbō yɔ᷄ŋ wānā wa̍ā le̍nde̍ nyɛ᷅ le̍. 

25Ya̍ Cho̍o̍bū, tē ya̍ i̍i̍ che᷅ wāŋndo̍ o̍ sāŋgāa̍ ni᷄ŋ pɛ̍, cha᷄ŋndo̍ le̍ ya̍ i̍i̍ cha᷅ŋ le̍ ndu̍ 
le̍? Tē ya̍ i̍i̍ che᷅ wānāā tāmbɛ̍i̍ya̍ pɛ̍, nyīɛ̍ɛ̍ye̍ le̍ ndi̍ i̍i̍ bi̍ī ya̍ le̍ nda̍ le̍? 

26I̍ wa̍ yīya᷄ŋndo̍ māā dɛ̍nɛ̍ kɛ̍ndɔ̄ɔ̍ chō ya̍ lāchī, kɛ̍ mɛ̄ɛ̄māā dɛ̍nɛ̍ pa̍lāa̍ cha᷄l la̍ 
chūm. I̍ wa̍ lē hɔ̄l o̍ nɛ̄ī le̍ kɔ̄l kɛ̄ndɔ̄ɔ̍ sɔ̄lāa̍, mi̍ kɔ̄l tāmbɛ̍i̍yo̍ mīīŋgū ya̍ kōmāl. 

27Kɔ̄l nūu̍ chō o̍ sāŋgāa̍ ni̍ŋ bɔ̍ɔ̍. I̍ nɔ̍ lɛ̍ kɔ̄l hīnīāā o̍ kɔ̄l hīnīāā le̍. Pālɛ̍i̍ nyɛ̄ pālɛ̄ī 
bɛ̄ndūe̍i̍ ī kōma̍l la̍ o̍ yōōmū nūu̍ ni᷄ŋ. 

28Kɔ̄l nūu̍ tāmbu̍ ō bɔ̄ɔ̍. Ndu̍yɛ̍ I̍ nɔ̍ wa̍nā o̍ wāna̍ nyɔ̍ɔ̍lū ya̍ kɔ̄llo̍ le̍. I̍ kɔ̍ bɛ̍ɛ̍ nāa̍ 
wāŋnda̍ chūūŋgi̍āŋ nda̍ mī nyu̍na̍ nda̍ le̍ mālāa̍, wānā o̍ wānā ye᷅ŋ ya̍ lānī le̍. 

29Mɛ̄ɛ̍ vīsīa̍a̍, ɔ̄ɔ̄ yōūwāā bɛ̄ndūa̍a̍ ā chāŋ nu̍a̍ā yōndōlā bɛ̄ndūla̍ŋ ni᷄ŋ yo̍lo̍lɛ̄ yɛ̍, 
le̍nde̍ ya̍ I̍ cho̍ cha᷄ŋ kɔ̄l tāmbɛ̍i̍yo̍ ni̍. 

30Kɔ̄ɔ̍le̍ŋ lē pīīmi̍a̍a̍ ya̍ mi̍ le̍ yūūnda᷄ŋ yu̍le̍e̍. Dīāllo̍ŋ ya̍ ŋ̄ ŋūālɛ̍i̍ chi̍, a̍ nyɛ̄ nɛ̄īyāa̍ 
cho̍ ya̍ o̍ ŋ̄dīāllo̍. 

31Chōndu̍ŋ kɔ̄l kɛ̄ndɛ̄ŋ ya̍ i̍i̍ so̍lī pāāndū wo̍ŋ, 

ŋ̄ sīmnu᷄ŋ ni᷅ŋ chōndu̍ŋ bīīsi̍. 

Cho̍o̍bū 31 

1Ya̍ Cho̍o̍bū, ō cho̍ wɔ̍ su̍u̍ndāa̍ na̍a̍ wānā la̍nɔ̍ che᷅le̍ŋ te̍, kɛ̍ mi̍ me̍na᷄ŋ po̍, māā 
fɛ̍ɛ̍ŋ a̍ fɛ̍ɛ̍ŋ bɛ̍ɛ̍ I̍ to̍fā chu̍ā lāāndōo̍ mī lo̍ o̍ ko̍ŋ mī de̍l kɔ̄l le̍ hīni̍la̍ŋ a̍ ndu̍ le̍. 

2Kāni̍ fo̍ndōle̍, wānāa̍ to̍sā sɔ̍ɔ̍ŋ wa̍ā le̍nde̍ wa̍. Mɛ̄lɛ̄ka̍ cho̍ chōo̍ cho̍o̍ wo̍ I̍ si̍nā 
mɛ̄ɛ̍ o̍ bi̍ī wa̍nāā wāā le̍nde̍ yɛ̍. I̍ si̍nā nyɛ᷅ Mɛ̄lɛ̄ka̍ kpu̍lu̍ŋgūma̍ Bɛ̄ndōo̍ ō tōsā a̍ 
nda̍ wo̍. 

3Wānā o̍ wāna̍ to̍sa̍ dɛ̍nɛ̍ wɔ̍ɔ̍ŋndo̍, nyɛ̄ pālāa̍ Mɛ̄lɛ̄ka̍ hāndū nda̍ chōo̍ ni̍ mbō 
tɛ̄ɛ̄mbu̍u̍ nda̍. 

4Kɛ̍ ya̍ Cho̍o̍bū, Mɛ̄lɛ̄ka̍ chō chɔ̄ɔ̍ kēlālā nīla̍ŋ kpo̍u̍. Nɛ̄ī o̍ nɛ̄ī ya̍ I̍ nɛ̍i̍ pɛ̍, ō chō 
chɔ̄ɔ̍. 

5I̍ si̍nā māā pāa̍le̍ cho̍ lē pīlɛ̍ mī I̍ to̍sa̍l wa̍nā dɛ̍nɛ̍ wɔ̍ɔ̍ŋ te̍. Pāa̍le̍ŋ lē pi᷅lɛ̍ bɛ̍ɛ̍ I̍ 
hu̍i̍i̍ wa̍nā le̍. 

6Le̍la̍ŋ I̍ ye̍e̍ma̍ mī Mɛ̄lɛ̄ka̍ kɔ̄ɔ̄sa̍ a̍ ya̍ o̍ nɛ̄ī sa̍kpōo̍ chōo̍, mbō sīna̍ wa̍la̍ŋ māā I̍ 
tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. 

7Ya̍ Cho̍o̍bū tē I̍ fa̍a̍ŋ o̍ nɛ̄i̍ tōnya̍a̍ chōo̍ pɛ̍, 

ɔ̄ɔ̄ mī lu̍ɛ̍ī lēhɔ̄l o̍ nyɛ̄ o̍ nyɛ̄, o̍ fa̍ŋā ya̍ o̍ nɛ̄i̍ tōnya̍a̍ chōo̍ wo̍, 

ɔ̄ɔ̄ mī bālā nīla̍ wa̍ o̍ yɔ̄ŋ wɔ̄ɔ̍ŋ ni᷄ŋ, 

8Mɛ̄ɛ̍ I̍ di̍ā tɔ̄lɔ̄ɔ̄lā nīla̍ŋ tɔ̄nɔ̄ le̍. Nyɛ̄ o̍ nyɛ̄ ya̍ I̍ to̍sa̍ o̍ chīɛ̄ī nīi̍ ni᷄ŋ, wānāā chēle̍ŋnda̍ 
di̍ā ndu̍ tɔ̄nɔ̄ ni̍. 

9Ya̍ Cho̍o̍bū, mī lu̍ɛ̍ī la̍nɔ̍ɔ̍ chāa̍ŋ nī le̍hɔ᷅l, mī cha̍l chāa̍ŋ nī ko̍ŋ mɛ̄ŋgɛ̄lāa̍ le̍ tē ndu̍ 
fa̍ŋa̍ŋ ndɔ̍ɔ̍ pɛ̍, ya̍ I̍ kɔ̍ lu̍ɛ̍ī o̍ ndu̍ lo̍ chi̍ɛ̍ī ni̍ŋ a̍ la̍a̍ ndɔ̄ tē I̍ to̍sa̍ ko̍ŋ pɛ̍, 

10ya̍ bɛ̍ɛ̍ wānā pɔ̍nɔ̍ che᷅le̍ŋ ō pūu̍ ya̍ la̍a̍ nūu̍ o̍ bā. Wānā pɔ̍nɔ̍ che᷅le̍ŋ hīni̍ a̍ la̍a̍ 
nūu̍. 

11Wānā o̍ wāna̍ to̍sa̍ ī wāā le̍nde̍ pɛ̍, yɔ̄ŋ wɔ̄ɔ̍ŋ bɛ̍ndōo̍ pīla̍ o̍ to̍sā ko̍ŋ ni̍. Wānā 
wa̍ā le̍nde̍ wānāa̍ kɔ̍ɔ̍sā a̍ wāŋnda̍ wa̍ ā nɔ̄ mā tūsi̍ ndu̍ nyɛ̄ pālāa̍ chōo̍. 

12Sūūndāa̍ na̍a̍ wānā la̍nɔ̍ na̍a̍ ŋ̄ cyo̍ o̍ nɔ̄ ni̍ŋ te̍ wo̍, I̍ che᷅ ndi̍ māchāā mɛ̄ɛ̍ chīɛ̄ī 
nūu̍ sāā nu̍a̍ā o̍ yīŋ, ya̍ ni̍, a̍ nyɛ̄m nūu̍ŋ kpo̍u̍ mī ŋ̄ ŋūɛ̄, yɛ̍. 

13Bu̍ɛ̍i̍ya̍a̍ wa̍ ya̍ o̍ bā ki̍nɛ̍i̍ ya̍, ā pīāāndūa̍a̍ ni̍, ā lāāndūa̍a̍ ni̍, tē ō pīlɛ̍ ndu̍ o̍o̍ 
ŋɔ̍ɔ̍cha̍ŋ a̍ ya̍ pɛ̍ māā I̍ cho̍ ndu̍ chāā bīyɔ̄ɔ̄ le̍, mɛ̄ɛ̍ mī ya̍ i̍i̍ chāa̍ ndu̍ bīyɔ̄ɔ̄ ni̍. 

14Tē ya̍ i̍i̍ kɛ̍ɛ̍ nda̍ chāā bīyɔ̄ɔ̄ pɛ̍, mī Mɛ̄lɛ̄ka̍ ndu̍ o̍o̍ hu̍ŋ kɔ̍ɔ̍sā fɛ̍lɛ̍ŋ a̍ ya̍, vɛ̄ɛ̍nɛ̍ ya̍ 
I̍ wa̍ yɛ̍ ndu̍ dīmūl? Tē ndu̍ o̍o̍ hu̍ŋ nyu̍nā ya̍ fɛ̍ɛ̍ŋ a̍ nda̍ o̍kɔ̄ɔ̄ pɛ̍, vɛ̄ɛ̍nɛ̍ ya̍ I̍ wa̍ yɛ̄ 
ndu̍ dīōm mūlī? 

15Bu̍ɛ̍i̍yāā nīāā ka̍ŋ bɛ̍ɛ̍ŋ Mɛ̄lɛ̄ka̍ to̍o̍si̍a̍a̍ nda̍ ni̍, mɛ̄ɛ̍ o̍ to̍o̍si̍a̍a̍ ya̍ yɛ̍. Mɛ̄lɛ̄ka̍ pīlɔ̍ɔ̍ 
kpe̍ to̍o̍si̍a̍a̍ na̍a̍ vēllāa̍ vēllē ni̍. 

16Ya̍ Cho̍o̍bū, pāa̍le̍ ve̍ le̍ pi᷅lɛ̍, mī wānā ta̍mbɛ̍i̍yo̍ yēēma̍ ya̍ nyɛ̄ o̍ bā mī kɛ̍ɛ̍ ndu̍ 
kē le̍. Pāa̍le̍ ve̍ le̍ pi᷅lɛ̍ mī wānāā pīāāndāā ndāa̍ ā vī wa̍ ō pīlɛ̍ kōma̍l la̍ le̍ mālāa̍, 
mī ma̍l ndu̍ bālā fo̍ndō le̍. 

17Kɛ̄lɛ̄ŋgāā ni᷅ŋ te̍, mī ya̍ i̍i̍ wa̍ nyɛ̄ dīa̍a̍ dīo̍o̍, mī vīi̍ya̍a̍ nɔ̍ lɛ̍ ŋ̄fi̍nyā le̍ wa̍ ā wa̍ ya̍ 
īkɛ̄i̍ a̍ yīa̍a̍ŋ. 

18Kāni̍ ya̍ I̍ chɛ̍ŋ, ya̍ wa̍ fi̍nyāa̍ le̍ vīi̍ya̍a̍ ni̍, ā wāŋ lāāndūāā nda̍ a̍a̍ nɔ̍ lɛ̍ ŋ̄pīāāndū 
le̍ wa̍. 

19-20Tē ya̍ i̍i̍ che᷅ wānā ta̍mbɛ̍i̍yo̍ pɛ̍, mī fɛ̍li̍o̍o̍ ndu̍ o̍o̍ bi̍ī ndu̍ bīyɔ̄ɔ̄ bɛ̄ndōo̍, nyɛ̄lā 
nda̍ tōōsīāā a̍ yīīŋīī sāa̍ nīa̍a̍, wānā wo̍u̍nu̍ŋ pɛ̍ hāŋgu̍llo̍ he᷄l nu̍m nyɛ̄ kɛ̄ndɛ̄ 
kɛ̍ndɛ̄la̍ŋ, la̍ŋ ya̍ i̍i̍ ke᷅ ndu̍ ni̍, mbō me᷄l la̍ ba̍li̍ka̍a̍. 

21Ya̍ Cho̍o̍bū, mi̍ chē bɛ̍ɛ̍ wānāā nda̍ a̍a̍ kɔ̍ɔ̍sā a̍ wāŋnda̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ nda̍ ā 
wa̍ ya̍ kɔ̄ɔ̄lī o̍ īsɔ̄ɔ̍ o̍ īsɔ̄ɔ̍ ni᷄ŋ, wāna̍ a̍a̍ kɔ̍ bɛ̍ɛ̍ a̍ sūɛ̍i̍ nī lo̍ŋ, a̍ sɔ̍lā ya̍ di̍ le̍, kɛ̍ pāa̍le̍ 
cho̍ lēpīlɛ̍, I̍ to̍sa̍l vi̍i̍yo̍ dɛ̍nɛ̍ wɔ̍ɔ̍ŋ mī bi̍ī ndu̍ bīyɔ̄ɔ̄ wɔ̄ɔ̍ŋ te̍. 

22Tē I̍ to̍sā ke̍ŋ a̍ wa̍nā o̍ wānā pɛ̍, bāla̍ŋ lā yōmi̍ ya̍ mī lā fāŋa̍ŋ ya̍ o̍ kēēnda᷅ŋnda̍ŋ. 

23Ya̍ i̍i̍ to̍sā ke̍ŋ te̍. Kāni̍ fo̍ndōle̍, sīōōŋnde̍ wa̍ ya̍ māā tē I̍ to̍sa̍ ke̍ŋ pɛ̍, Mɛ̄lɛ̄ka̍ tūsi̍ 
ya̍ nyɛ̄ pālāa̍ chōo̍. 

24Mi̍ chē bɛ̍ɛ̍ mi̍ ya̍ i̍i̍ su᷅l sūllo̍ pīla̍, kɛ̍ ya̍ i̍i̍ do̍u̍ ti̍i̍nda᷄ŋ o̍ sūl kōŋ ni᷄ŋ te̍. 

25Ya̍ i̍i̍ nɔ̍ nyɔ̄ɔ̍ŋ ta̍u̍ ta̍u̍, kɛ̍ ō cho̍ mu̍ŋ te̍ ya̍ i̍i̍ ti̍i̍nda̍ŋ le̍ ya̍ kɔ̄l nyūlū kē le̍. 

26Mi̍ chē bɛ̍ɛ̍ pāa̍le̍ dīōndɔ̄ɔ̍ pīla̍ le̍ de̍ndū ni̍, kɛ̍ pāa̍le̍ cho̍ lē pīlɛ̍ I̍ de̍l kɔ̍l le̍ le̍ŋ 
sōōlu̍u̍ le̍. Pāŋge̍i̍ nāŋɔ̄ɔ̍ pīla̍ i̍ na̍ŋ ni̍, kɛ̍ I̍ si̍m mī so̍o̍o̍lu̍u̍ ndi̍ le̍. 

27A̍ nāŋɔ̄ɔ̄ nyɔ̄ɔ̍ŋ mu᷅ŋ ŋ̄ na᷄ŋ ndo̍ kpo̍u̍, ŋ̄ nɔ̄la̍ mī ŋ̄ fāŋa̍ ya̍ kɔ̄llo̍ o̍ Mɛ̄lɛ̄ka̍ lo̍, mī 
tu̍ndu᷄ŋ mu̍ŋ sōōlūū sɔ̍ɔ̍ sɔ̍ɔ̍ le̍. Pāa̍le̍ cho̍ lē pīlɛ̍, I̍ tu̍ndu̍ŋ mī so̍o̍lu̍u̍ nyɔ̄ɔ̍ mu᷅ŋ ō 
pīlɛ̍ bɛ̍ɛ̍ le̍. 

28Kāni̍ fo̍ndōle̍, I̍ si̍nā māā yɔ̄ŋ wɔ̄ɔ̍ŋndo̍ ke̍ŋ cho̍ a̍ Mɛ̄lɛ̄ka̍ ni̍. Tē ya̍ i̍i̍ to̍sa̍ ke̍ŋ pɛ̍, 
mɛ̄ɛ̍ kīɔ̍ɔ̍ ya̍ i̍i̍ kɛ̍ɛ̄ ko̍ŋ Mɛ̍lɛ̄ka̍ ni̍. Ndu̍yɛ̍ yɔ̄ŋ wɔ̄ɔ̍ŋ wāā le̍nde̍, wānāa̍ kɔ̍ɔ̍sā a̍ 
wāŋnda̍ wa̍ ā nɔ̄ mā tūsi̍ wāna̍ nyɛ̄ pālāa̍ chōo̍ le̍ ndu̍. 

29Wānāā nda̍ a̍a̍ tu̍l la̍ yɛ̄le̍ŋ nda̍, ya̍ i̍i̍ chɔ̍ bɛ̍ɛ̍ mī nyɛ̄ pālāa̍ ndu̍ o̍o̍ to᷅l nda̍ chōo̍, 
ya̍ i̍i̍ do̍o̍nūŋ nya̍a̍le̍ le̍ la̍ŋ te̍. Ya̍ i̍i̍ chɔ̍ bɛ̍ɛ̍ mī sāŋgāa̍ ndu̍ o̍o̍ to᷅l nda̍ cho̍o̍, ya̍ i̍i̍ 
me᷅m nda̍ le̍. 

30Ndu̍yɛ̍ ya̍ i̍i̍ pi̍ɛ̍ī Mɛ̄lɛ̄ka̍ le̍ mbō tūsi̍ nda̍ nyɛ̄ pālāā chōo̍ le̍, kāni̍ fo̍ndōle̍, tē ya̍ i̍i̍ 
to̍sa̍ ke̍ŋ pɛ̍, mɛ̄ɛ̍ ya̍ i̍i̍ to̍sa̍ yɔ̄ŋ wɔ̄ɔ̍ŋndo̍. 

31Wānāa̍ wa̍ ya̍ o̍ bā chīɛ̄ī ni̍ŋ nda̍ bɛ̍ɛ̍ ā sīnā, māā wānā o̍ wāna̍ ndu̍ o̍o̍ kɔ̍ o̍ ya̍ lo̍ 
chi̍ɛ̍ī ni̍ŋ, mɛ̄ɛ̍ mī ndu̍ o̍o̍ de᷅ nyɛ̄ dīa̍a̍ mbō hīni̍ kɔ̄l. 

32Le̍ te̍le̍ŋ o̍ te̍le̍ŋ, chīɛ̄ī nūu̍ wa̍ ō kūmbīāā le̍ wānāā kēlāa̍. Ya̍ i̍i̍ nu̍ē mi̍āllo̍ mī 
ndu̍ o̍o̍ lɔ̍l o̍ bɛ̄ɛ̄le̍. 

33Tē ya̍ i̍i̍ to̍sa̍ yɔ̄ŋ wɔ̄ɔ̍ŋndo̍ pɛ̍, chɔ̄ɔ̄mūūwo̍ ya̍ i̍i̍ chɔ̍ɔ̍mūū ndu̍ ni̍. Ya̍ i̍i̍ vi᷅ŋ yɔ᷅ŋ 
wɔ̄ɔ̍ŋndo̍ mɛ̄ɛ̍ ya̍ I̍ cha᷅ wa᷅ŋnda̍ ā pūm yɔ̄ŋ wɔ̄ɔ̍ŋndo̍ vīōŋɔ̄ɔ̍ yɛ̍ le̍. 

34Ya̍ i̍i̍ me̍ī mī ya̍ i̍i̍ kɛ̍ɛ̍ yɔ̄ŋ nī wɔ̍ɔ̍ŋndo̍ chɔ̄ɔ̄mūū le̍ sōndōlā wāŋndā chīe̍e̍ya̍ le̍. 
Sīōōŋīī ndi̍ i̍i̍ bi̍ī ya̍ mī ve̍ŋnu᷄ŋ chi̍ɛ̍ī ni̍ŋ māā tē I̍ fu̍la̍ o̍ bɛ̍ɛ̄ pɛ̍ wāŋnda̍ chō ya̍ chɔ̄ 
mā pɛ̄ɛ̄sa̍ ya̍ le̍. 

35A̍a̍a̍, mī ya̍ i̍i̍ sɔ̄la̍ wānāa̍ ya᷅ŋ ya̍ nīla̍ŋ nda̍. I̍ ye̍e̍ma̍ mī Mɛ̄lɛ̄ka̍ kpu̍lu̍ŋgūma̍ 
Bɛ̄ndōo̍ ō tūēī nyɛ̄ ya̍ I̍ cho̍ dīmīo̍o̍ wo̍ mbō mūli̍ ya̍ dīōm. I̍ si̍nā māā nyɛ̄ o̍ nyɛ̄ ya̍ 
I̍ cho̍ dīmīo̍o̍ tōnyā o̍ cho̍ ni̍. Sɔ̄ɔ̍ŋ o̍ cho̍ ya̍ mu᷅ŋ hāndɔ̄ɔ̍ chōo̍ ki̍nɛ̍i̍ yo̍ŋ, ya̍ i̍i̍ ye̍e̍ma̍ 
bɔ̄ɔ̍ mī ndu̍ o̍o̍ po̍o̍nyi̍a̍a̍ mu̍ŋ o̍ yāu̍ cho̍o̍. 

36Tē ya̍ i̍i̍ sɔ̍la̍ yāu̍ wa̍ā le̍nde̍ pɛ̍, I̍ wa̍ ndu̍ chūā mī ya̍ i̍i̍ ho̍lnu̍ŋ ndu̍ o̍ chōŋgu̍ le̍ 
mī wānā o̍ wānā che᷅. I̍ wa̍ ndu̍ hāndɔ᷄ŋ o̍ lēbōl māā mɔ̍si̍l, mī ya̍ i̍i̍ ba̍lu̍ a̍ ndu̍. 

37Nyɛ̄ o̍ nyɛ̄ ya̍ I̍ to̍sa̍ o̍ yōōmū nūu̍ ni᷄ŋ, I̍ wa̍ īsīsi̍ Mɛ̍lɛ̄ka̍ o̍ hɔ̄l de̍ŋ mī ya̍ i̍i̍ chɔ̍m 
ndu̍ kpo̍u̍. Ndu̍yɛ̍ sīōōŋīī bɛ̍ɛ̍ ve̍ ya̍ wā le̍ ndu̍ si᷄mnda̍ŋ o̍ hɔ̄l te̍. 

38Ya̍ Cho̍o̍bū, chīɛ̄ī ya̍ I̍ nɔ̍ he̍ī ye̍, tē ō wa̍ hīɔ̄lɔ̄ɔ̄ pɛ̍ ya̍ I̍ hɛ̍lū ndi̍ a̍ lēdīɔ̄ɔ̄mū, mī 
pu̍u̍ ndi̍ wānā o̍ wānā o̍ bā, 

39mī ya̍ I̍ di̍ā tɔ̍lɔ̄ɔ̄lā lāŋ mī wānāā ŋ̄ chīɛ̄ī wa̍ nda̍ bīī mɔ̍nɛ̍i̍ a̍ yīa̍a̍ŋ, 

40tē I̍ wa̍a̍ wi̍tīi̍yo̍ŋ o̍ chīɛ̄ī kēŋ ni᷄ŋ pɛ̍, wi̍tīi̍ŋ mu̍ŋ sīmnu̍ŋ bi᷅l ŋ̄ yɔ̄ɔ̍. Tē I̍ wa̍a̍ 
ba̍a̍līi̍yo̍ŋ lo̍ŋ pɛ̍, bīl chēle̍ŋ wu̍l ni̍. O̍ ko̍ŋ, mi̍ Cho̍o̍bū mɛ̍ɛ̍lū a̍ sūɛ̍i̍. 

Cho̍o̍bū 32 

SƆ̄Ɔ̍Ŋ E̍LIH̍Ū O̍ SO̍Ō WO̍Ŋ 
(32:1—37:24) 

Nyɛ ̄Ɛ̄lih̍ū dim̍u̍l Cho̍o̍bū nda̍ chāāŋāā ndūāā ya̍a̍wa̍ wo̍. 
1Mɛ̄ɛ̍ Cho̍o̍bū chāāŋāā ndūāā ya̍a̍wa̍ ha̍ā ā chē māā Cho̍o̍bū cho̍ hīōūwɔ̄ɔ̍ lāchī a̍ 
di̍o̍o̍ kēnɔ᷄ŋndo̍ māā ō tɛ̄ɛ̄mbu̍u̍ i̍sɔ̍ɔ̍ o̍ īsɔ̄ɔ̍ le̍, nda̍ bɛ̍ɛ̍ ā sūu̍ lɛ̍ nyɛ̄ o̍ nyɛ̄ nāa̍ ndu̍ 
chu̍a̍ le̍. 

2Po̍ pi᷅lɛ̍ wa̍ nda̍ īsīsi̍ i̍kɛ̍i̍ dīōla̍ŋ āā Ɛ̄li̍hū, fi̍nyā ndɔ̍ dīōla̍ŋ āā Ba̍lu̍a̍kɛ̄, fūlāa̍ o̍ 
pūlāle̍ Bu̍u̍sīle̍ŋ chōo̍. Bu̍u̍sī ko̍ŋ yɛ̄ o̍ yu̍ŋgu̍ Lu̍āmndo̍ chōo̍ ndu̍ o̍o̍ fu̍la̍ ni̍. Mi̍ pōo̍ 
ho̍ō dūāūnu᷄ŋ tu̍mbe̍ a̍ Cho̍o̍bū, kāni̍ fo̍ndōle̍, le̍ mɛ̄ɛ̍ Cho̍o̍bū o̍ wa̍ di̍o̍o̍ kēnɔ᷄ŋndo̍ 
mbō yāālā Mɛ̍lɛ̄ka̍ yɛ̍. 

3O̍ ko̍ŋ kɔ̍ɔ̍lī, mbo̍ dūāūnu᷄ŋ vɛ̍lɛ̄ tu̍mbe̍ a̍ chāāŋāa̍ Cho̍o̍bū wa̍, le̍ mɛ̄ɛ̍ nda̍ nɔ̄la̍ 
Cho̍o̍bū dīōm mūlī, mā chɔ̄m ndu̍ le̍ sa̍bū nda̍ kīlu̍l ndu̍ yāmɛ̍i̍ māā ō wɔ̍u̍ yɛ̍ le̍ 
wo̍. 

4Mi̍ Ɛ̄li̍hū lo᷅ nda̍ chūmndo̍ ma̍ chīī sūɛ̍i̍ kpo̍u̍. Kāni̍ fo̍ndōle̍ ndu̍ wa̍ chūāāmbɔ̄ɔ̍ 
nda̍ chōo̍ ni̍. 

5Mɛ̄ɛ̍ Ɛ̄li̍hū che᷅ māā chāāŋāa̍ Cho̍o̍bū wa̍ ha̍ā ā nɔ̍lā lɛ̍ mā mūli̍ Cho̍o̍bū dīōm te̍, 
mbo̍ dūāūnu᷄ŋ tu̍mbe̍ a̍ nda̍. 

6Mi̍ Ɛ̄li̍hū di̍mūl nda̍ āā, 

Ɛ̄li̍hū 

Chūāāmbɔ̄ɔ̍ ya̍ i̍ cho̍ ni̍, ŋ̄ sūla᷅ŋ na̍a̍ nya̍ā le̍. Nyɛ̄ kōŋ sīōōŋnde̍ bīī ya̍, le̍ mī chɔ̍m 
nya̍ ō pɔ̄mbɔ̄ ya̍ I̍ si̍nā, a̍ sūɛ̍i̍ wa̍ā nu̍a̍ā o̍kɔ̄ɔ̄ wo̍ ni̍. 

7Mi̍ yi̍ya᷄ŋ māā nya̍ bɛ̄ndūa̍a̍ nya̍ nɔ̍ ni̍ mī lā sōō. Kāni̍ fo̍ndōle̍, māā bɛ̄ndūa̍a̍ chɔ᷅m 
wa̍nā sɔ̍ɔ̍ŋ kɔ̄l kālo̍ŋ ni̍. 

8Kɛ̍ I̍ si̍na̍ ni᷅ŋ māā Mɛ̄lɛ̄ka̍ kpu̍lu̍gūma̍ Bɛ̄ndōo̍, nyi̍nā o̍ ke̍ wāna̍ chi̍o̍o̍ mbo̍ wā 
ndu̍ kɔ̄ɔ̄lī wo̍, māā ndu̍ ke᷅ wa᷅na̍ chi̍o̍o̍ sīnā pɛ̄ŋgo̍o̍ ni̍. 

9Kɔ̄l kālu̍ cho̍ le̍ īyu̍wa̍ le̍. Wāŋndo̍ si̍nā su̍ɛ̍i̍ pɛ̄ŋgu̍ le̍ mɛ̄ɛ̍ o̍ cho̍ bɛ̄ndōo̍ yɛ̍ le̍. 

10Le̍la̍ŋ lā ya᷄ŋ ndɔ̍ ya̍ nīla̍ŋ, mī chɔ̍m nya̍ nyɛ̄ ya̍ I̍ si̍nā wo̍. 

11Nyɛ̄ kōŋ ya̍ I̍ lo̍ nya̍ chūmndo̍ nu̍a̍ā ni̍ mi̍ lā chīī sūɛ̍i̍ kpo̍u̍. Ndu̍yɛ̍ nyɛ̄ o̍ nyɛ̄ nya̍ 
sōō na̍nu᷄ŋ, I̍ wa̍ nya̍ nīla̍ŋ yāŋɔ̄ɔ̍. Nyɛ̄ o̍ nyɛ̄ nya̍ wa̍ yīya᷄ŋndo̍ mī lā dīmūl Cho̍o̍bū, 
I̍ wa̍ tūēīyɔ̄ɔ̍, I̍ cha᷅ ko̍ bɛ̍ɛ̍ a̍a̍ nya̍ a̍a̍ di̍mī ni̍ŋ su̍ɛ̍i̍ kɔ̄l kālu̍. 

12Nya̍ ki̍nɛ̍i̍ wānā o̍ wānā nɔ̍la̍ mbō mūli̍ Cho̍o̍bū dīōm te̍. I̍ wa̍ nya̍ nīla̍ŋ yāŋɔ̄ɔ̍ 
ye̍ke̍ŋ o̍ nyɛ̄ nya̍ wa̍ dīmīo̍o̍ wo̍. Wānā o̍ wānā nɔ̍la̍ mbō chɔ̍m Cho̍o̍bū māā nyɛ̄ o̍ 
di̍mī wo̍ ō cho̍ o̍ nɛ̄ī le̍ le̍. 

13Le̍la̍ŋ tē lā kēlū yōŋgā pɛ̍ māā lā nɔ̄ kɔ̄l kālo̍o̍, lā kēlu᷄ŋ ndu̍ fu̍u̍. Mɛ̄lɛ̄ka̍ ndu̍ pīlɛ̍ 
kpe̍ ki̍lūl ni᷅ŋ Cho̍o̍bū yāmɛ̍i̍ ni̍ mbō chɔ̍m ndu̍ wɔ̄ū le̍ ndɔ̄ le̍ŋ, kɛ̍ nya̍ lā būmba̍. 

14Cho̍o̍bū ve̍ i̍sɔ̍ɔ̍ nāa̍ ya̍ chu̍a̍ le̍, nāa̍ nya̍ chūā o̍ wa̍ sūɛ̍i̍ ni̍. Le̍la̍ŋ I̍ wa̍ ndu̍ bɛ̍ɛ̍ 
di̍ōm mūlī, I̍ mu̍lī ndu̍ dīōm mɛ̄ɛ̍ nya̍ nya̍ mūli̍ ndu̍ nu̍a̍ā dīōm yɛ̍ le̍. 

15Cho̍o̍bū, chāāŋāā nūmnda̍ būmba̍ le̍ nyɛ̄ nda̍ dīmūl nu̍m ndo̍. Ā nɔ̍ lɛ̍ nyɛ̄ o̍ nyɛ̄ 
nda̍ dīmī le̍. 

16Nāa̍ nda̍ si᷄m ka̍ŋ nda̍ ā nɔ̍ lɛ̍ nyɛ̄ o̍ nyɛ̄ nda̍ sūāā le̍. Kɛ̍ le̍ mɛ̄ɛ̍ nda̍ nda̍ nɔ̍ lɛ̍ nyɛ̄ 
dīmīāā le̍ yɛ̍, bāā ya̍ I̍ su̍a̍ā lɛ̄ le̍? 

17Sāko̍, ya̍ bɛ̍ɛ̍ I̍ cho̍ īsɔ̄ɔ̍, mī chɔ̍m nu̍m nyɛ̄ ya̍ I̍ si̍nā wo̍. 

18Sɔ̄ɔ̍ŋ chō ya̍ o̍ sōndō ta̍u̍ le̍ dīmīo̍o̍. Ndu̍yɛ̍ sɔ̄ɔ̍ŋ cho̍ ya̍ o̍ kɔ̄l lo̍ŋ, mɛ̄ɛ̍ mī so̍li̍ŋ 
mu̍ŋ o̍ sōndō, I̍ nɔ̍lā mī kɛ̍si̍ŋ mu̍ŋ o̍ kɔ̄l te̍. 

19Tē I̍ sɔ̍lā fo̍ndāa̍ mī so̍ō, mī ŋ̄ fūla̍ ya̍ o̍ kɔ̄l te̍, I̍ cho̍ pīɔ̄l, mɛ̄ɛ̍ mūɛ̄īya̍ŋ mā kīndūŋ 
nu̍a̍ā o̍ bɔ̄lɔ̍ māmūɛ̄īyo̍ ni᷄ŋ mī bɔ̄lɔ̄ɔ̍ pīɔ̍l fa̍sū yɛ̍. 

20Le̍la̍ŋ mɛ̄ɛ̍ mī so̍ō, ko̍ŋ to̍sā ni̍ mī sɔ̍la̍ fo̍ndā. Nyɛ᷄ cho̍ ya̍ o̍ kɔ̄llo̍ mɛ̄ɛ̍ mī so̍li̍ŋ 
ndu̍ o̍ sōndō. 

21Ndu̍yɛ̍ nya̍ ki̍nɛ̍i̍ I̍ cho̍ wānā o̍ wānā la̍si̍si̍ kɔ̍ɔ̍lī le̍, kɛ̄lɛ̄ŋgāā ni᷅ŋ te̍, mī li̍sa̍ bɛ̍ɛ̍ o̍ 
pi᷅lɛ̍ le̍ īsɔ̄ɔ̍ cha̍ā. 

22Tē I̍ to̍sa̍ ke̍ŋ pɛ̍, dɛ̍nɛ̍ pa̍lāa̍ Mɛ̄lɛ̄ka̍ tūsī ya̍ chōo̍ ni̍, mbō chīi̍ a̍ ya̍. Ndu̍yɛ̍ I̍ si̍nā 
bɛ̍ɛ̍ pɛ̍ɛ̍ŋ, mɛ̄ɛ̍ nda̍ līsā wa᷅na̍ chi̍o̍o̍ mā hēēlu̍ ndu̍ a̍ sōndō yɛ̍ le̍. 

Cho̍o̍bū 33 

1Ya̍ŋ ya̍ ni̍ko̍ ni᷅la̍ŋ Cho̍o̍bū, mā tūēī nyɛ̄ ya̍ I̍ nɔ̍ le̍ dīmīo̍o̍. 

2I̍ bɛ̍ɛ̍ndi̍a̍ŋ mī so̍ō, mī chɔ̍m nu̍m nyɛ̍ cho̍ ya̍ o̍ kɔ̄llo̍. 

3Nyɛ̄ nyɛ̄ ya̍ I̍ cho̍ nu̍m dīmūl tōnya̍ o̍ cho̍ ni̍. Ndu̍yɛ̍ I̍ cho̍ nu̍m ndu̍ dīmūl a̍ kɔ̄llo̍ 
ō dīāndāā wa̍la̍ŋ. 

4Nyi̍na̍ Mɛ̄lɛ̄ka̍ ndu̍ to̍o̍si̍a̍a̍ ya̍ ni̍, Mɛ̄lɛ̄ka̍ kpu̍lu̍ŋgūma̍ Bɛ̄ndōo̍, ndu̍ dɔ̍ū ya̍ hūēīyīī 
ndūɛ̍i̍ o̍ mīli̍ŋ ni̍, mi̍ wa᷅ yōōmū. 

5Tē I̍ chi̍i̍ pɛ̍ kpo̍u̍ tē a̍ ye̍e̍ma̍ le̍ ya̍ dīōm mūlī pɛ̍, a̍ mu̍lī. Le̍la̍ŋ bɛ̍ɛ̍ndi̍a̍ŋ pɔ̍ɔ̍ mā 
si̍m. 

6Cho̍o̍bū, to̍fa̍ wɔ̍ na̍a̍ nu̍m nyɔ̄ɔ̍ ndu̍ pīlɛ̍ kpe̍ na̍a̍ ŋ̄ chō Mɛ̄lɛ̄ka̍ o̍ hɔ̄l ni̍. Mɛ̄ɛ̍ 
Mɛ̄lɛ̄ka̍ tōōsi̍a̍a̍ nu̍m a̍ pūūlōo̍ yɛ̍ ko̍ni̍ o̍ to̍o̍si̍a̍a̍ ya̍ a̍ pūūlōo̍ ni̍. 

7Le̍la̍ŋ yɔ᷅ŋ īsīōōŋ a̍ ya̍ le̍. Yi̍ya̍ŋ māā nyɛ̄ pālāā le̍ ya̍ I̍ cho̍ nu̍m hāndɔ̄ɔ̄ chōo̍ le̍. 

8I̍ tu̍e̍ī nyɛ̄ ŋ̄ dīmi̍ wo̍ Cho̍o̍bū. Nyɛ̄ o̍ nyɛ̄ ŋ̄ dīmi̍ ō lūɛ̄ī ya̍ o̍ lānī. 

9I̍ tu̍e̍ī nu̍m ma̍ wā dīmīo̍o̍ āā, “I̍ cho̍ ō dīāndāā wa̍la̍ŋ Mɛ̍lɛ̄ka̍ o̍ hɔ̄l, I̍ nɔ̍ yɔ᷅ŋ wɔ̄ɔ̍ŋ 
o̍ yɔ̄ŋ wɔ̄ɔ̍ŋ te̍. I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. I̍ cho̍ sa̍kpō Mɛ̄lɛ̄ka̍ o̍ hɔ̄l. 

10Mɛ̄lɛ̄ka̍ nūūvi̍a̍a̍ mānūūvīāā nɛ̄īla̍ŋ mbo̍ tūsī ya̍ nyɛ̄ pālāā bɛ̄ndōo̍ chōo̍, mbo̍ 
chūā ya̍ māā ya̍a̍mɔ̍ɔ̍nɔ̍ ndɔ̄. 

11Ō bīī mbo̍ kɛ̄sī ya̍ o̍ kpi̍ɔ̍ɔ̍, ndu̍yɛ̍ mbo̍ hāndū ya̍ hɔ̄lte̍ŋ kɔ̄ɔ̄lī mɛ̄ŋgɛ̄lāa̍, le̍ yɔ̄ŋ 
wɔ̄ɔ̍ŋ ya̍ I̍ cho̍ tōsā wo̍.” 

12Kɛ̍ mī di̍mu̍l Cho̍o̍bū, a̍ nɔ̍ di̍ o̍ di̍ o̍ he̍ī ni᷄ŋ te̍. 

A̍ cho̍ nyɛ᷅ o̍ nyɛ̄ a̍ Mɛ̄lɛ̄ka̍ mī Mɛ̄lɛ̄ka̍ sīmu̍l nu̍m te̍. 

13Le̍ mɛ̄ɛ̍ Mɛ̄lɛ̄ka̍ mūli̍ nu̍m dīōm te̍ yɛ̍, nyɛ̄ kōŋ ŋ̄ chō Mɛ̄lɛ̄ka̍ pɛ̄ɛ̄sāa̍ ni̍? 

14Mɛ̄lɛ̄ka̍ mbō sōō nāa̍ wāna̍ chi̍o̍o̍ chūā nɛ̄īla̍ŋ ta̍u̍. Kɛ̍ wāna̍ chi̍o̍o̍ ye᷅ŋ ndu̍ nīla̍ŋ 
te̍. 

15Tē wāŋnda̍ hīni̍ īchɔ̄l pɛ̍ mā hīōū o̍ lūa̍ŋ, Mɛ̄lɛ̄ka̍ mbō sōō nāa̍ nda̍ chūā o̍ lɔ̄mā 
sɔ̄la̍ŋ ni᷄ŋ, 

16mbō chɔ᷄m nda̍ sɔ̄ɔ̍ŋ ka̍ ka̍. Mbō bīī mbō pēi̍ nda̍ a̍ sīōōŋīī bɛ̄ndūe̍i̍ cha̍, le̍ hāli̍ 
kpe̍ŋ mbō sīla̍ nda̍, 

17mā pɛ̄ŋgi̍ yɔ̄ŋ wɔ̄ɔ̍ŋndo̍ tōsāa̍, ndu̍yɛ̍ mā pɛ̄ŋgi̍ vɛ̄lɛ̄ yōŋgāla̍ŋ kīōlɔ̄ɔ̍. 

18Ko̍ŋ kpo̍u̍ ō wā to̍sāa̍ le̍ mbō chīīndi̍a̍a̍ yōōmūlā ndāla̍ŋ, ā sɔ̍lā pi̍ɔ̍mndo̍ mā kūɛ̄ 
chi̍e̍e̍ pīɔ̍m te̍. 

19Mɛ̄lɛ̄ka̍ mbō sīla̍ wānā o̍ dīālīī nɛ̄i̍ ni᷄ŋ. Mbō tōsa̍ mī nyɛ̄ nɛ̄īyāa̍ wa̍ wānā ko̍ŋ o̍ 
ŋ̄dīāl le̍ te̍le̍ŋ o̍ te̍le̍ŋ. 

20Yēēmɛ̍i̍ di̍a̍ā nyɛ̄ dīāā bɛ̍ɛ̍ i̍ ve᷅ ndu̍ le̍. Nyɛ̄ dīāā kɛ̄ndɔ̄ɔ̍ bɛ̍ɛ̍ chūŋ wɔ̄ɔ̍ŋndo̍ o̍ tu̍ɛ̍ī 
ndu̍ ni̍. 

21Mī dīāllo̍ŋ chūū ndu̍, mbō yɔ̄nu̍ŋ pa̍āla̍ŋ kpo̍sōŋ. 

22Mī yōōmū ndɔ̄ɔ̍ hīŋ ni᷅ŋ le̍ chūwɔ̄ɔ̍ le̍ mbō kūɛ̄ chi̍e̍e̍ pīɔ̍m. 

23Kɛ̍ ki̍i̍la̍a̍ Mɛ̄lɛ̄ka̍ cho̍ o̍ wāa̍la̍ŋ ni᷄ŋ nda̍, tē ō pīlɛ̍ wa̍ nda̍ tɛ̄ɛ̄ŋ pɛ̍, O̍ su̍a̍ā le̍ wānā 
ko̍ŋ ndo̍, ō nɔ̄lā mbō chɔ̍m wānā ko̍ŋ nyɛ̄ o̍ nɔ̍ le̍ tōsāa̍ wo̍. 

24Ō nɔ̄lā mbō tūīīnu̍ŋ wa̍nā ko̍ŋ īnyīɛ̍ɛ̍, mbō nyɔ̄ɔ̄lu̍ Mɛ̄lɛ̄ka̍ mbō dīmu̍l ndu̍ āā, 
“Yāndi̍i̍ Mɛ̄lɛ̄ka̍, chi̍i̍ndi̍a̍a̍ yo̍o̍mū ndɔ̄ɔ̍ ō wu᷅ le̍. I̍ sa̍a̍lu̍ŋ nɛ̍i̍ ya̍ I̍ lo̍o̍kū ndu̍ bāŋā 
wo̍.” 

25O̍ ko̍ŋ, mī Mɛ̄lɛ̄ka̍ sīŋgi̍ wānā ko̍ŋ, mbō mīīŋgu̍ o̍ dīāllūŋ ndɔ̄ɔ̍ŋ ni᷄ŋ māā pāāndū, 
mī ŋ̄ mīīŋgu̍ vɛ̄lɛ̄ ŋ̄ kālā kpe̍ŋgbe̍le̍ŋ mɛ̄ɛ̍ o̍ wa̍ o̍ chūāāmbɔ̄yɛ̍ī ndūɛ̍i̍ ni᷄ŋ yɛ̍. 

26Ndu̍yɛ̍ nyɛ̄ o̍ nyɛ̄ wānā ko̍ŋ nyūna̍ Mɛ̄lɛ̄ka̍ dīōm, mūlīo̍o̍ Mɛ̄lɛ̄ka̍ mūlī ndu̍ dīōm 
ni̍. O̍ ko̍ŋ, mī wānā ko̍ŋ sōōlu̍u̍ Mɛ̄lɛ̄ka̍ a̍ kɛ̄ndɛ̄ bɛ̄ndōo̍, kāni̍ fo̍ndōle̍, le̍ mɛ̄ɛ̍ 
Mɛ̄lɛ̄ka̍ chīīndi̍a̍a̍ yōōmū ndɔ̄ɔ̍ yɛ̍. 

27Mbō sōli̍ chōnde̍i̍ mbō dīmu̍l wāŋnda̍ o̍ chōnde̍i̍ ni᷄ŋ āā, “Ya̍ i̍i̍ to̍sa̍ yɔ̄ŋ wɔ̄ɔ̍ŋndo̍ 
a̍ Mɛ̄lɛ̄ka̍, mi̍ fa̍ŋa᷄ŋ o̍ nɛ̄i̍ tōnya̍a̍ chōo̍. Kɛ̍ Mɛ̄lɛ̄ka̍ ma᷄l la̍ le̍ yɔ̄ŋ nī wɔ̍ɔ̍ŋndo̍. Dɛ̍nɛ̍ 
pa̍lāā ya̍ i̍i̍ nɔ̍ mī ya̍ i̍i̍ sɔ̍la̍ wo̍, Mɛ̄lɛ̄ka̍ fāŋa̍ ya̍ ndu̍ kūēē. 

28Mɛ̄lɛ̄ka̍ chīīndi̍a̍a̍ yōōmū nūu̍, 

ō ye̍ē lɛ̍ ya̍ chi̍e̍e̍ pīɔ̍m te̍.” 

29Mu᷅ŋ kpo̍u̍ mī Mɛ̄lɛ̄ka̍ tōsa̍ mu̍ŋ da̍āndi̍ da̍āndi̍ a̍ wāna̍ chi̍o̍o̍. 

30Kāni̍ fo̍ndōle̍, ō yēēmā mbō chīīndi̍a̍a̍ yōōmū wāna̍ chīo̍o̍, mbō tōsa̍ mī wāna̍ 
chi̍o̍o̍ tūēī yōōmū ndɔ̄ɔ̍ yēēlā. 

31Le̍la̍ŋ Cho̍o̍bū me̍i̍ yɔ̍ mā ya̍ŋ ya̍ nīla̍ŋ. Me̍i̍ yɔ̍ kpi᷅li̍, mā ya̍ŋ ya̍ nīla̍ŋ mī so̍ō. 

32Kɛ̍ tē ā nɔ̄ nyɛ̄ o̍ nyɛ̄ le̍ dīmī pɛ̍ di̍mi̍, I̍ cho̍ nu̍m nīla̍ŋ yāŋɔ̄ɔ̄. I̍ ye̍e̍ma̍ kpe̍e̍kpe̍i̍ 
mī ke̍ nu̍m di̍o̍o̍ o̍ sūɛ̍i̍ he̍ī ni᷄ŋ. 

33Tē a̍ nɔ̍ yɛ̍ nyɛ̄ le̍ dīmī le̍, mɛ̄ɛ̍ me̍i̍yɔ̍ mā ya̍ŋ ya̍ nīla̍ŋ. I̍ cho̍ nu̍m pɛ̄ɛ̄kū a̍ kɔ̄l 
kālo̍o̍ o̍kɔ̄ɔ̄. 

Cho̍o̍bū 34 

1O̍ ko̍ŋ kɔ̍ɔ̍lī, mi̍ Ɛ̄li̍hū di̍mūl chāāŋāa̍ Cho̍o̍bū wa̍ māā, 

2nya̍ wānāā kɔ̄l kālu̍a̍a̍ bɛ̍ndūa̍a̍ ha̍ā, lā ya᷄ŋ ndɔ̍ ya̍ nīla̍ŋ. Lā tūe̍i̍ yɔ̍ nyɛ᷅ ya̍ I̍ cho̍ 
dīmī wo̍, nya̍ si̍nā ha̍ā nyɛ̄ o̍ nyɛ̄ wa̍. 

3Kāni̍ fo̍ndōle̍, wāna̍ chi̍o̍o̍ le̍ mā si̍na̍ sūɛ̍i̍ pɛ̄ŋgu̍ mɛ̄ɛ̍ mā ya̍ŋ ndi̍ nīla̍ŋ. Le̍nde̍ 
ko̍ni̍ i̍ cho̍ a̍ nyɛ̄ dīa̍a̍ ni̍, le̍ mā si̍na̍ nyɛ̄ dīāā yēēlɛ̍i̍yo̍ mɛ̄ɛ̍ mā de̍mbi̍ ndu̍. 

4Ŋ̄ tōfa᷅ŋ ndɔ̄ o̍ sūɛ̍i̍ he̍ī ni᷄ŋ, mī ŋ̄ dīmi̍ tōnya̍ cho̍ lēni᷄ŋ ndo̍. 

Ŋ̄ kɛ̄ɛ̄si̍āŋ ndɔ̄ a̍ ndi̍ o̍kɔ̄ɔ̄ mī ŋ̄ sīna̍ mɛ̄ɛ̍ i̍ bɛ̍nda̍ le̍ bīyɔ̄ɔ̍ yɛ̍. 

5Cho̍o̍bū di̍mi̍ māā ō tɛ̄ɛ̄mbu̍u̍ i̍sɔ̍ɔ̍ o̍ īsɔ̄ɔ̍ le̍, kɛ̍ mi̍ Mɛ̄lɛ̄ka̍ kɛ̄ɛ̄ le̍ ndu̍ di̍ ndɔ̄ɔ̍ kīo̍o̍. 

6Ō dīmi̍ māā Mɛ̄lɛ̄ka̍ kīlu̍l ndu̍ yāmɛ̍ī lāka̍fɛ̄i̍, mbo̍ sīīŋgūū ndu̍ wāna̍ lāchōōwā. 

Ō tōsa̍ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍, mi̍ Mɛ̄lɛ̄ka̍ lō o̍ ko̍ŋ mbo̍ tūsī ndu̍ dɛ̍nɛ̍ pa̍lāa̍ chu̍ū 
kɔ̍ɔ̍lī le̍ wo̍ chōo̍. 

7Wāna̍ māāvɛ̄ɛ̍nɛ̍ Cho̍o̍bū cho̍ yɛ̄, O̍ ke᷅ ho̍ō Mɛ̄lɛ̄ka̍ lēbɛ̄ɛ̄ le̍ wo̍ mbō dīmi̍ le̍nde̍? 

8Cho̍o̍bū cho̍ ni̍, wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍ a̍ nda̍ o̍ na̍āŋa᷅ŋ ni̍. Tē ō chē 
wānāā dɛ̍nɛ̍ wɔ̍ɔ̍ŋnda̍ pɛ̍ nda̍ o̍ ti̍sā kɔ̍ɔ̍lī ni̍, mā bālu̍ nda̍ nda̍ā. 

9Kāni̍ fo̍ndōle̍, ō dīmi̍ māā wānā na̍a̍ŋa᷅ŋ bɛ̍ɛ̍ a̍ Mɛ̄lɛ̄ka̍ a̍ sɔ̍lā tɔ̍nɔ̄ o̍ tɔ̄nɔ̄ o̍ ndu̍ ni̍ŋ 
te̍. 

10Le̍la̍ŋ lā ya᷄ŋ ya̍ nīla̍ŋ nya̍ wānāā kɔ̄l kālu̍a̍a̍ bɛ̍ndūa̍a̍ ha̍ā. I̍ di̍mūl lɔ̍ nya̍, Mɛ̄lɛ̄ka̍ 
kpu̍lu̍ŋgūma̍ Bɛ̄ndōo̍ ō cho̍ wa᷅na̍ lāka̍fā le̍. Ō cho̍ wa᷅na̍ dɛ̍nɛ̍ wɔ̍ɔ̍ŋ te̍. 

11Nyɛ̄ o̍ nyɛ̄ wāna̍ chi̍o̍o̍ tōsa̍ o̍ chi̍e̍ēŋndo̍ chōo̍ pɛ̍, mɛ̄ɛ̍ mbō sɔ̄la̍ pāāwā kōŋ. 
Ndu̍yɛ̍ mɛ̄ɛ̍ kūɛ̍ɛ̍la̍ ndɔ̄la̍ŋ lā wā yɛ̍ le̍nde̍ Mɛ̄lɛ̄ka̍ pāāwā ndu̍ ni̍. 

12Lā yi̍ya᷄ŋ māā Mɛ̄lɛ̄ka̍ wāna̍ dɛ̍nɛ̍ wɔ̍ɔ̍ŋ te̍ o̍ cho̍ le̍. Mɛ̄lɛ̄ka̍ kpu̍lu̍ŋgūma̍ bɛ̄ndōo̍ 
cho̍ wa᷅na̍ lāka̍fā le̍. 

13Ō nɛ̄ɛ̍nɛ̍ si̍i̍ŋgu̍u̍ yɛ̄ Mɛ̄lɛ̄ka̍ māsāa̍ le̍ chi̍e̍ēŋndo̍ ho̍ō kpo̍u̍? 

Ō nɛ̄ɛ̍ kɛ̍si̍ yɛ̄ ndu̍ chi̍e̍ēŋndo̍ ho̍ō kpo̍u̍ bo᷅lle̍ŋ? 

14Nyɛ̄ o̍ nyɛ̄ yōōmāa̍ cho̍ o̍ chi̍e̍ēŋndo̍ chōo̍ kɔ̍ bīya᷅ŋ a̍ wāŋndā chi̍e̍e̍ya̍, Mɛ̄lɛ̄ka̍ 
nɔ̍ yōōmūlā ndāla̍ŋ ni̍. Tē ō pūu̍ dɔ̍ɔ̍ hūēīyīī ndūɛ̄ī ke̍ŋ pɛ̍, 

15nda̍ kpo̍u̍ wūo̍o̍ nda̍ wū o̍ lē pīlɛ̍ ni̍ŋ ni̍, mī wāna̍ chi̍o̍o̍ mīīŋgu̍ o̍ pūūlōo̍ ni᷄ŋ nāa̍ 
o̍ chɛ̍ŋ nda̍. 

16Le̍la̍ŋ tē ā nɔ̄ tāāsi̍ pɛ̍ Cho̍o̍bū, mɛ̄ɛ̍ me̍i̍ yɔ̍ kpi᷅li̍, mā ya̍ŋ ya̍ nīla̍ŋ. 

17Cho̍o̍bū, ā nɔ̄ o̍ kɔ̄l, tē Mɛ̄lɛ̄ka̍ ndu̍ o̍o̍ ve̍ wa᷅na̍ di̍mi̍ tōnya̍ le̍, ndu̍ o̍o̍ wa̍ māsāa̍ 
ŋ̄wāŋndā chīe̍e̍ cho̍o̍? 

A̍ ye̍e̍ma̍ mā pɛ̍ɛ̍sa̍ Mɛ̄lɛ̄ka̍ tōnya̍a̍, o̍ nɔ̍ kpāāyāa̍ kpo̍u̍ wo̍ māā ō sēndu̍ le̍? 

18Mɛ̄lɛ̄ka̍ nɔ̄ kpāāyāa̍ mbō pɛ̄ɛ̄sa̍ māsāā bɛ̍ndūa̍a̍ māā wānāā fo̍ndō fu̍u̍ nda̍ chō 
ni̍. 

Ō nɔ̄ kpāāyāa̍ mbō dīmu̍l wānāā tɔ̍ɔ̍wa̍ māā wānāā dɛ̍nɛ̍ wɔ̍ɔ̍ŋnda̍ nda̍ chō ni̍. 

19Mɛ̄lɛ̄ka̍ cho̍ wāna̍ chɔ̍m yɛ̍ yɛ̍ ŋ̍wa᷅ŋ tɛ̄ɛ̄ŋ te̍. 

Ō ke᷅ wa̍nā su̍lāa̍ bɛ̄ɛ̄le̍ŋ mbō hīōū wānā ta̍mbɛ̍i̍yo̍ le̍. Kāni̍ fo̍ndōle̍, nda̍ kpo̍u̍ ndu̍ 
to̍o̍si̍a̍a̍ nda̍ ni̍. 

20Nda̍ kpo̍u̍ tē Mɛ̄lɛ̄ka̍ dīmi̍ le̍ nda̍ sōŋɔ̄ɔ̍ pɛ̍, sōŋɔ̄ɔ̍ nda̍ o̍ lē pīlɛ̍ ni᷄ŋ mbō chīi̍ a̍ 
nda̍. O̍ nyūmmā pīli̍a̍ŋ bɛ̄ŋgu̍, mī pīɔ̍mndo̍ kōma̍l nda̍ mbō chīi̍ nda̍ pa̍ku̍. Wānāā 
kpāāyāā bɛ̍ndūa̍a̍ mī Mɛ̄lɛ̄ka̍ chīi̍ a̍ nda̍ o̍ bɛ̍ɛ̍ŋ bɛ̍ɛ̍ŋ ni̍ŋ. 

21Le̍la̍ŋ bā o̍ bā wāna̍ chi̍o̍o̍ ō kɔ̍, hɔ̄lte̍ Mɛ̄lɛ̄ka̍ le̍ŋ lē chō ndu̍ kɔ̄ɔ̄lī. 

22Mɛ̄ɛ̍ mɛ̄ɛ̍ nyūmnda̍ŋ mā pīīmi̍a̍a̍ mī mā wa̍ ti̍ŋgīsi̍, wāna̍ dɛ̍nɛ̍ wɔ̍ɔ̍ŋndo̍ nɔ̍lā 
mbō vēŋnu᷄ŋ le̍ni̍ŋ mī Mɛ̄lɛ̄ka̍ kɛ̄ɛ̍ ndu̍ chɔ̄ le̍. 

23I̍ chi̍ le̍ sa̍bū o̍ sa̍bū Mɛ̄lɛ̄ka̍ ō kē vɛ̍lɛ̄ wāna̍ chi̍o̍o̍ lɔ̍ɔ̍, le̍ mbō hu᷄ŋ si᷅m Mɛ̄lɛ̄ka̍ 
lāchī mī Mɛ̄lɛ̄ka̍ kīlu̍l ndu̍ yāmɛ̍i̍ yo̍ le̍. 

24Wānāa̍ cho̍ bɛ̍ɛ̍ wa̍nāā kpāāyāā bɛ̍ndūa̍a̍ wa̍, Mɛ̄lɛ̄ka̍ mbō tɛ̄ɛ̄mbu̍u̍ nda̍ ō kɔ̍ɔ̍sā 
a̍ nda̍ mbō sīna̍ nyɛ̄ nda̍ tɛ̄ɛ̄mbu̍u̍ wo̍ le̍. 

Ō nɔ̄lā mbō tɛ̄ɛ̄mbu̍u̍ nda̍ mbō mīŋgi̍ wānāā chēle̍ŋ o̍ fo̍ndālā ndāla̍ŋ. 

25Kāni̍ fo̍ndōle̍, Mɛ̄lɛ̄ka̍ sīnā wa̍lta̍ ndāla̍ŋ mɛ̄ɛ̍ nda̍ chō tu᷅. O̍ nyūmnda̍ŋ mā pīlɛ̍ 
bɛ̄ŋgu̍, mī Mɛ̄lɛ̄ka̍ chīi̍ kpāāyāla̍ ndāla̍ŋ, ndu̍yɛ̍ mbō tɛ̄ɛ̄mbu̍u̍ nda̍ kpo̍u̍. 

26Le̍ yɔ̄ŋndā ndāla̍ wɔ̍ɔ̍ŋnda̍ŋ, mī Mɛ̄lɛ̄ka̍ tūsi̍ nda̍ nyɛ̄ pālāa̍ chōo̍ mī wāŋnda̍ 
kpo̍u̍ a̍ che᷅. 

27Kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ le̍ hīōūwɔ̄ɔ̍ lāchī a̍ tīīnda᷄ŋnda̍ ndāla̍ŋ dɔ̄wɔ̄ɔ̍ o̍ ndu̍ 
ni̍ŋ, ma̍ kɛ̄ɛ̄ le̍ nyɛ̄ o̍ di̍mu̍l nda̍ wo̍ tōsāa̍ yɛ̍. 

28Wānāā tāmbɛ̍i̍ya̍a̍ nda̍ wa̍ nyɛ̄ pālāa̍ tūsīo̍o̍ chōo̍ wa̍ cha᷄ŋ nda̍ wa̍ nāa̍ Mɛ̄lɛ̄ka̍ 
chūā wo̍ mbo̍ fūūlūū chōo̍ cho̍o̍ di̍. Pīɛ̄īlē nda̍ wa̍ le̍ŋ mi̍ lē kōmāl Mɛ̄lɛ̄ka̍ chōo̍ 
cho̍o̍. 

29Ā yɔ᷄ŋ bɛ̍ɛ̍ kpe̍e̍kpe̍i̍ mī Mɛ̄lɛ̄ka̍ dīmi̍ māā ō cho̍ nyɛ᷅ o̍ nyɛ̄ tōsā le̍, mbō chālnu᷄ŋ, 

ō nɛ̄ɛ̍nɛ̍ ke᷅ yɛ̍ ndu̍ īsɔ̄ɔ̍? Tē Mɛ̄lɛ̄ka̍ vi᷄ŋ lēlɛ̄ŋ o̍ lēlɛ̄ŋ hɔ̍lāā ndūa̍a̍ pɛ̍, ō kēndū mī 
lɛ̄ŋndē lēŋ lē chē ndu̍ hɔ̄lla̍. 

30Ndu̍yɛ̍ tē ke̍ŋ i̍ yɔ̍nu̍ŋ pɛ̍, lɛ̄ŋndē lēŋ lē nɔ̍lā mī lē kɛ̄ɛ̄lu̍ wānāā dɛ̍nɛ̍ wɔ̍ɔ̍ŋnda̍ 
wāa̍ nda̍ chōo̍ ma̍sāa̍ le̍, ā nɔ̍lā mā tōsa̍ wānāā dɛ̍nɛ̍ wɔ̍ɔ̍ŋnda̍ ā tu̍sī nda̍ nyɛ̄ pālāa̍ 
chōo̍ le̍ le̍. 

31Cho̍o̍bū, a̍ chɔ̍ɔ̍mu̍u̍ ni᷅ŋ yɔ̄ŋ nūm wɔ̍ɔ̍ŋndo̍ nāa̍ Mɛ̄lɛ̄ka̍ chūā, ma̍ chūā ībūŋgā 
māā fɛ̍ɛ̍ŋ a̍ fɛ̍ɛ̍ŋ a̍ to̍sā lɛ̍ nyɛ̄ ŋ̄ tōsa̍ wo̍ le̍? 

32A̍ nyu̍na̍ ni᷅ŋ Mɛ̄lɛ̄ka̍ le̍ mbō chɔ᷄m nu̍m yɔ̄ŋ wɔ̄ɔ̍ŋ ŋ̄ tōsa̍ kɛ̍ a̍ si̍na̍ māā yɔ̄ŋ wɔ̄ɔ̍ŋ 
te̍ wo̍? Tē a̍ nyu̍na̍ yɛ̄ ndu̍ pɛ̍ mbō chɔ᷄m nu̍m, a̍ chɛ̍l ma̍ māl yɔ̄ŋ wɔ̄ɔ̍ŋ o̍ chɔ̍m ko̍ŋ 
ndo̍? 

33Cho̍o̍bū, tē a̍ kɛ̍ɛ̍ le̍ nyɛ̄ Mɛ̄lɛ̄ka̍ dīmu̍l nu̍m ndo̍ tōsāa̍ pɛ̍, vɛ̄ɛ̍nɛ̍ ŋ̄ nyūnā yɛ̍ 
Mɛ̄lɛ̄ka̍ le̍ nyɛ̄ mbō tōsa̍l nu̍m ndu̍? Nūm pi̍la̍ yi̍ya̍ŋ ndɔ̍ mā kēlū yāmɛ̍ī kēŋ. Wānā 
o̍ wānā che᷅le̍ŋ ki̍lūl nu̍m yāmɛ̍i̍ kēŋ te̍ nūm pi̍la̍ so̍o̍ wɔ̍. 

34Wānā o̍ wa᷅na̍ cho̍ wāna̍ kɔ̄l kālu̍, tē ō tūēī nyɛ̄ ya̍ I̍ cho̍ nu̍m ho̍ō dīmūllo̍ wo̍ pɛ̍, 
chɛ̄la᷅ŋndo̍ o̍ chɛ᷅la᷅ŋ a̍ ya̍ ni̍. 

35Dīmīo̍o̍ o̍ di̍mī ni̍ māā nyɛ̄ ŋ̄ chō dīmīo̍o̍ wo̍ Cho̍o̍bū, a̍ cho̍ ndu̍ sīnā pɛ̄ŋgu̍ le̍, 
kɔ̄l kālu̍ o̍ kɔ̄l kālu̍ wānā se̍e̍lūŋ le̍ni̍ŋ te̍. 

36Ya̍ i̍i̍ ye̍e̍ma̍ bɔ̄ɔ̍ mī nda̍ a̍a̍ kɔ̍ɔ̍sa̍ a̍ Cho̍o̍bū, mī nda̍ a̍a̍ di̍ndi̍ kɔ̍ɔ̍sɔ̍ɔ̍ a̍ ndu̍ tɛ̍ɛ̍, 
kāni̍ fo̍ndōle̍, wānā o̍ wāna̍ ya̍ŋ nīla̍ŋ o̍ kɔ̍ɔ̍sɔ̍ ndɔ̄ɔ̍ pɛ̍, dīmīo̍o̍ ŋ̄ dīmī ni̍ māā wāna̍ 
dɛ̍nɛ̍ wɔ̍ɔ̍ŋndo̍ kpe̍e̍kpe̍i̍ Cho̍o̍bū cho̍ ni̍. 

37Ō cho̍ wɔ̍ yɔ᷅ŋ wɔ̄ɔ̍ŋ Cho̍o̍bū to̍sa̍ wo̍ le̍, kɛ̍ sīmūllo̍ kpe̍e̍kpe̍i̍ o̍ si̍mu̍l vɛ̄lɛ̄ ho̍ō 
Mɛ̄lɛ̄ka̍ ni̍, mbo̍ wā ndu̍ māmɔ̄ɔ̍ na̍a̍ kpo̍u̍ o̍ hɔ̄l. 

Cho̍o̍bū 35 

1O̍ ko̍ŋ kɔ̍ɔ̍lī, mi̍ Ɛ̄li̍hū hi̍a̍ū lāchī a̍ sūɛ̍i̍ mbo̍ dīmūl Cho̍o̍bū ma̍a̍, 

2Cho̍o̍bū, a̍ la̍a̍la̍ŋ māā nyɛ̄ ŋ̄ dīmi̍ ko̍ŋ ndo̍ chō o̍ nɛ̄i̍? Ō cho̍ o̍ nɛ̄ī le̍. 

A̍ nɔ̍lā mā ke̍ŋnu̍ŋ di̍, mā chu̍a̍ nūm pi̍la̍ ō dīāndāā Mɛ̄lɛ̄ka̍ o̍ hɔ̄l te̍. 

3Ma̍ lō o̍ ko̍ŋ ma̍ nyūnā Mɛ̄lɛ̄ka̍ āā, “Tɔ̄nɔ̍ yɛ̄ɛ̍nɛ̍ ya̍ I̍ nɔ̍ yɛ̍? I̍ to̍sa̍ yɔ᷅ŋ wɔ̄ɔ̍ŋ I̍ to̍sā 
yɔ̄ŋ wɔ̄ɔ̍ŋ te̍, I̍ nɔ̍ tɔ̍nɔ̄ o̍ tɔ̄nɔ̄ le̍.” 

4Kɛ̍ ndu̍yɛ̍ nūm ni̍, chāāŋāā nūmnda̍ ni̍, I̍ cho̍ nya̍ dīōm mūlī. 

5Chu̍a̍ wɔ̍ hɔ᷅lla̍ Cho̍o̍bū mā nu̍a̍ ha̍la̍a̍ chōo̍ cho̍o̍. To̍fa̍ wɔ̍ ha̍la̍ hūmbōo̍ mā chē 
mɛ̄ɛ̍ o̍ cho̍ chōo̍ cho̍o̍ pɔ̍ yɛ̍. 

6Ā nɔ̄ o̍ kɔ̄l tē a̍ to̍sa̍ yɔ̄ŋ wɔ̄ɔ̍ŋndo̍ pɛ̍, yɔ̄ŋ wɔ̄ɔ̍ŋ kōŋ ō nɔ̄lā mbō yɔ᷄ŋ Mɛ̄lɛ̄ka̍ nyɛ̍? 
Mɛ̄lɛ̄ka̍ ndu̍ mɛ̄ɛ̍ mɛ̄ɛ̍ ŋ̄ tōsa̍ yɔ᷅ŋndā wɔ̄ɔ̍ŋnda̍ŋ, yɔ̄ŋndā nūmnda̍ wɔ̍ɔ̍ŋndā lāŋ lā 
nɔ̍lā mī lā tōsa̍ nyɛ̄ o̍ nyɛ̄ a̍ Mɛ̄lɛ̄ka̍ le̍. 

7Ā yɔ᷄ŋ bɛ̍ɛ̍ mā wa̍ wāna̍ sa̍kpō, sa̍kpōyɛ̍ī nūm ke̍ŋ ī nɔ̍lā mī ī māla̍ Mɛ̄lɛ̄ka̍ le̍. 
Mɛ̄lɛ̄ka̍ yēēma̍ nyɛ᷅ o̍ nyɛ̄ nu̍m o̍ bā le̍. 

8Tē a̍ to̍sa̍ dɛ̍nɛ̍ wɔ̍ɔ̍ŋndo̍ pɛ̍, chāa̍ŋ nūm wa᷅na̍ chi̍o̍o̍ ko̍ni̍ ŋ̄ tūsī sa̍ŋgāa̍ chōo̍ ni̍. 
Yālāā ŋ̄ tōsā o̍ kɛ̍ndɔ̄ɔ̍, ndu̍ ko̍ni̍ ŋ̄ mālā vɛ̍lɛ̄ ni̍. 

9Tē dɛ̍nɛ̍ pa̍lāa̍ tōl wāŋnda̍ chōo̍ pɛ̍, nāa̍ chāa̍ŋāā ndāā wa᷅ŋndā chīe̍e̍ya̍ chūā nda̍ 
chāŋ le̍ mālāa̍ ni̍, chāa̍ŋāā ndāā wa᷅ŋndā chīe̍e̍ya̍ nda̍ nyɔ̄ɔ̄lū ni̍, le̍ mā pīŋi̍ nda̍ mā 
sōli̍ nda̍ wānāā kpāāyāā bɛ̍ndu̍a̍a̍ o̍ bā. 

10Kɛ̍ ō pīlɛ̍ bɛ̍ɛ̍ nɔ̍lā mbō mūli̍ŋ nāa̍ Mɛ̄lɛ̄ka̍ chūā o̍ to̍o̍si̍a̍a̍ ndu̍ wo̍ le̍. 

Ō pīlɛ̍ bɛ̍ɛ̍ nyu̍nā Mɛ̄lɛ̄ka̍, o̍ nyɔ̍ɔ̍lū wa̍nāā dɛ̍nɛ̍ pa̍lāa̍ kɔ̄lta̍ŋ ndo̍ mbō māla̍ ndu̍ 
le̍. 

11Mɛ̄lɛ̄ka̍ ke̍ wāna̍ chi̍o̍o̍ kɔ̄l kālo̍o̍, mbo̍ hīāū vīsīāā yōndūa̍a̍ a̍ yōūwa̍, 

ō pīlɛ̍ bɛ̍ɛ̍ nɔ̍lā mbō mūli̍ŋ nāa̍ Mɛ̄lɛ̄ka̍ kōŋ chu̍a̍ mbō nyūna̍ ndu̍ dīōm te̍. 

12Ndu̍yɛ̍ mɛ̄ɛ̍ mɛ̄ɛ̍ nda̍ wa̍ cha̍ŋndo̍ le̍ mālāa̍, Mɛ̄lɛ̄ka̍ mu̍lī nda̍ dīōm te̍. Kāni̍ 
fo̍ndōle̍, le̍ yōŋgāla̍ ndāla̍ŋ, ndu̍yɛ̍ a̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

13Cha᷄ŋ ndāa̍ bɔ̄ɔ̄lūū fo̍ndōo̍ ko̍ni̍ Mɛ̄lɛ̄ka̍ wā ndu̍ tūēīnɔ᷄ŋndo̍ o̍ lānī ni̍. Mɛ̄lɛ̄ka̍ 
kpu̍lu̍ŋgūma̍ bɛ̄ndōo̍ ō to̍fā nda̍ bɛ̍ɛ̍ le̍, kɛ̄lɛ̄ŋgāā ni᷅ŋ te̍, mbō ya᷄ŋ nda̍ bɛ̍ɛ̍ la̍ni̍. 

14Tē ō wa̍ yɛ̄ le̍nde̍ pɛ̍ Cho̍o̍bū, vɛ̄ɛ̍nɛ̍ Mɛ̄lɛ̄ka̍ tūɛ̄ī yɛ̍ ni̍ŋ nu̍m dīōm, tē a̍ di̍mi̍ pɛ̍, 
māā a̍ chi᷅ ndu̍ a̍ lēhɔ̄l te̍? 

A̍ di̍mi̍ māā Mɛ̄lɛ̄ka̍ ŋ̄ dɔ̄ū sūɛ̍i̍ nu̍mnde̍ lāchī ni̍, ma̍ chāl ndu̍ chūm le̍ mbō hu᷄ŋ 
ki̍o̍lū yāmɛ̍i̍. 

15Mi̍ tu̍ɛ̍ī nu̍m ma̍ dīmī māā ā yɔ᷄ŋ bɛ̍ɛ̍ mī wāŋndo̍ tōsa̍ yɔ̄ŋ wɔ̄ɔ̍ŋndo̍, māā Mɛ̄lɛ̄ka̍ 
tu̍sī ndu̍ nyɛ̄ pālāā chōo̍ le̍. Kāni̍ fo̍ndōle̍, māā Mɛ̄lɛ̄ka̍ sa̍a̍lāŋ a̍ yɔ̄ŋ wɔ̄ɔ̍ŋndo̍ le̍. 

16Nyɛ̄ o̍ nyɛ̄ ŋ̄ chō dīmīo̍o̍ Cho̍o̍bū, nyɛ̄ fo̍ndōo̍ fu̍u̍ ko̍ni̍ o̍ cho̍ ni̍, kɔ̄l kālu̍ o̍ kɔ̄l 
kālu̍ cho̍ le̍ni̍ŋ te̍. 

Cho̍o̍bū 36 

1O̍ ko̍ŋ kɔ̍ɔ̍lī, mi̍ Ɛ̄li̍hū hi̍a̍ū lāchī a̍ sūɛ̍i̍, mbo̍ dīmūl Cho̍o̍bū māā, 

2bi̍u̍nu̍ŋ ndɔ̍ ti̍ŋ Cho̍o̍bū mā ya̍ŋ ya̍ nīla̍ŋ. Sōndo̍ Mɛ̄lɛ̄ka̍a̍ ya̍ I̍ cho̍ sūɛ̍i̍ ni̍. Īsɔ̄ɔ̍ cho̍ 
wɔ̄ ya̍ o̍ sōndō kɛ᷅ le̍ nu̍m dīmūl. 

3Cho̍o̍bū, wāna̍ kɔ̄l kālo̍o̍ ya̍ I̍ cho̍ ni̍, I̍ cho̍ nu̍m nyɛ̄ ya̍ I̍ si̍nā wo̍ chɔ̄m, mī ki̍ndi̍ 
nu̍m kɔ̄l māā Mɛ̄lɛ̄ka̍ o̍ to̍o̍si̍a̍a̍ ya̍ wo̍ ō cho̍ wa᷅na̍ lāka̍fā le̍. 

4Ndu̍yɛ̍ nyɛ̄ o̍ nyɛ̄ ya̍ I̍ cho̍ nu̍m dīmūllo̍, tōnya̍a̍ o̍ cho̍ ni̍. Wāna̍ kɔ̄l kālo̍o̍ cho̍ sūɛ̍i̍ 
nāa̍ nūm chu̍a̍ ni̍. 

5To̍fa̍ wɔ̍ Cho̍o̍bū, Mɛ̄lɛ̄ka̍ chō wāna̍ kpāāyā bɛ̍ndū. Ndu̍yɛ̍ ō tu᷄l wa̍nā wānā le̍yɛ̍ 
le̍. Nyɛ̄ o̍ nyɛ̄ cho̍ mbō kɛ̄ɛ̍ ndu̍ sīnā pɛ̄ŋgu̍ le̍. 

6Mɛ̄lɛ̄ka̍ kɛ̍sī wa᷅na̍ dɛ̍nɛ̍ wɔ̍ɔ̍ŋndo̍ yōōmū le̍. Kɛ̍ wānāā tāmbɛ̍i̍ya̍ nda̍, le̍ te̍le̍ŋ o̍ 
te̍le̍ŋ di̍ ndāa̍ o̍ ke᷅ nda̍ ni̍. 

7Wānāa̍ cho̍ sa̍kpō ndu̍ o̍ hɔ̄l la̍, māndāa̍ o̍ ma̍ndā nda̍ ni̍, mbō tōsa̍ mā wa̍ wāŋnda̍ 
chōo̍ māā māsāā bɛ̍ndūa̍a̍, te̍le̍ŋ o̍ te̍le̍ŋ wāŋnda̍ wā nda̍ bɛ̄ɛ̄le̍ŋ kīo̍o̍. 

8Tē ā bīī wāŋnda̍ pɛ̍ mā dɔ̄ū nda̍ o̍ chīɛ̄ī mānyūmndo̍ ni᷄ŋ, mā wa̍ nda̍ nyɛ̄ pālāa̍ 
tūsīo̍o̍ chōo̍ le̍ nyɛ̄ nda̍ tōsa̍ wo̍, 

9mɛ̄ɛ̍ chɔ̄mndo̍ Mɛ̄lɛ̄ka̍ wā nda̍ ko̍ŋ ni̍ māā yɔ̄ŋ wɔ̄ɔ̍ŋndo̍ nda̍ to̍sa̍ ni̍, ndu̍yɛ̍ ma̍ 
tōsā yōŋgāa̍. 

10Sīlāa̍ Mɛ̄lɛ̄ka̍ wā nda̍ ko̍ŋ ni̍, le̍ mā tōsa̍ nyɛ̄ o̍ di̍mūl nda̍ wo̍, ndu̍yɛ̍ mā ma᷄l yɔ̄ŋ 
ndā wɔ̍ɔ̍ŋndo̍. 

11Tē wānāā kāŋ ā ya᷄ŋ nīla̍ŋ o̍ nyɛ̄ Mɛ̄lɛ̄ka̍ dīmu̍l nda̍ wo̍ pɛ̍, mā chɛ᷄l mā sōōlu̍u̍ 
ndu̍, ā wū le̍nde̍ ā wā o̍ dɛ̍nɛ̍ kɛ̍ndɛ̄ bɛ̄ndōo̍ ni᷄ŋ. Le̍ te̍le̍ŋ o̍ te̍le̍ŋ ā wānūŋ o̍ kɔ̄l 
nyūlōo̍ ni᷄ŋ. 

12Kɛ̍ tē ā ye᷄ŋ ni᷅la̍ŋ o̍ nyɛ̄ Mɛ̄lɛ̄ka̍ dīmu̍l nda̍ wo̍ le̍, dīyɔ̄ɔ̍ nda̍ dīī nda̍ a̍ mūɛ̄ī fāŋnde̍ 
ni̍, mā vī le̍ kɔ̄l kālu̍ le̍ pɛ᷅ŋndo̍. 

13Wānāa̍ do̍ū ha̍ā tīīnda᷄ŋ ndāa̍ o̍ Mɛ̄lɛ̄ka̍ ni᷄ŋ te̍ wa̍, tē ā dɔ̄ɔ̄nu᷄ŋ tu̍mbe̍ pɛ̍ ā pɔ̍lūl 
kɔ᷅l te̍, tu̍mbe̍ ndāa̍ hīōūwɔ̄ɔ̍ lāchī tu̍ŋ. Ā yɔ᷄ŋ bɛ̍ɛ̍ mī Mɛ̄lɛ̄ka̍ tūsi̍ nda̍ nyɛ̄ pālāa̍ 
chōo̍, ā nɔ̍lā mā nyūna̍ ndu̍ dīōm le̍ mbō mālā nda̍ le̍. 

14Wāŋnda̍ ha̍ā ā lō chu̍a̍ā pīāāndū mā sɔ̄la̍ pīɔ̍mndo̍. Ndu̍yɛ̍ ō si̍ɔ̍mbu̍la̍ bɛ̄ndūla̍ŋ 
ni᷄ŋ nda̍ wū ni̍. 

15Te̍le̍ŋnda̍ŋ lā pūm tē Mɛ̄lɛ̄ka̍ yēēma̍ le̍ yōōmū wāŋndo̍ chīīndīa̍a̍ pɛ̍, nyɛ̄ pālāa̍ 
o̍ tu̍sī ndu̍ chōo̍ ni̍. Tē ō yēēma̍ pɛ̍ mī wāŋndo̍ ya᷄ŋ nīla̍ŋ o̍ nyɛ̄ o̍ di̍mu̍l ndu̍ wo̍, 
dɛ̍nɛ̍ pa̍lāa̍ o̍ ha̍ndū ndu̍ chōo̍ ni̍. 

16Cho̍o̍bū, a̍ wa̍ o̍ sāŋgāa̍ ni᷄ŋ mi̍ Mɛ̄lɛ̄ka̍ sōlī nu̍m lēni᷄ŋ, mbo̍ tōsā ma̍ sɔ̄lā nyɛ̄ o̍ 
nyɛ̄ ŋ̄ yēēma̍ o̍ yōōmū nūmndo̍ ni᷄ŋ. Ti̍bīi̍ nu̍m dīāā nyɛ̄ dīa̍a̍, le̍ te̍le̍ŋ o̍ te̍le̍ŋ ō wa̍ 
ō pīāā a̍ nyɛ̄m dīāŋ lēmāsa᷄ŋ. 

17Kɛ̍ su̍ŋ su̍ŋ Mɛ̄lɛ̄ka̍ tūsi̍ nu̍m nyɛ̄ pālāā bɛ̄ndōo̍, nyɛ̄ pālāā o̍ tu̍i̍ī wa̍nāā dɛ̍nɛ̍ 
wɔ̍ɔ̍ŋnda̍ chōo̍ wo̍. Mɛ̄lɛ̄ka̍ kīlu̍l nu̍m yāmɛ̍i̍ mbo̍ tūsī nu̍m nyɛ̄ pālāa̍ chōo̍. 

18Le̍la̍ŋ ma̍nda̍ŋ, yɔ̄ŋi̍ sūllo̍ fāŋa̍ nu̍m o̍ nɛ̄i̍ Mɛ̄lɛ̄ka̍a̍ chōo̍. Chɛ᷅l mī wāŋndo̍ lūɛ̄ī 
nu̍m ni᷄ŋ a̍ nyɛ̄ sɔ̄lāa̍ mbō fāŋa̍ nu̍m o̍ nɛ̄i̍ tōnya̍a̍ chōo̍ le̍. 

19Cho̍o̍bū, mɛ̄ɛ̍ mɛ̄ɛ̍ ŋ̄ cha᷄ŋ ni᷅ŋ, cha᷄ŋ nu̍mndo̍ nɔ̍lā mbō sōli̍ nu̍m o̍ dɛ̍nɛ̍ pa̍lāa̍ 
ho̍ō ni᷄ŋ te̍. Kpāāyā nu̍mndo̍ nɔ̍lā vɛ̍lɛ̄ mbō sōli̍ nu̍m lē ni᷄ŋ te̍. 

20Ye̍e̍mā pīɔ̍mndo̍ le̍ Cho̍o̍bū, pīɔ̍mndo̍ cho̍ nyɛ᷅ kɛ̄ndɛ̄ le̍. Tē wāna̍ chi̍o̍o̍ vī ni᷅ŋ pɛ̍, 
fɛ̍ɛ̍ŋ a̍ fɛ̍ɛ̍ŋ bɛ̍ɛ̍ wānā de᷅l lɛ̍ ndu̍ hɔ̄lte̍ŋ te̍. 

21Le̍la̍ŋ mɛ̄ɛ̄ mā ma̍nda̍ŋ yɔ̄ŋi̍ ŋ̄ mīŋgi̍ vɛ̍lɛ̄ bāla̍ŋ o̍ yɔ̄ŋ wɔ̄ɔ̍ŋ ndo̍ ni᷄ŋ. Kāni̍ 
fo̍ndōle̍, le̍ sūɛ̍i̍ wa̍ā le̍nde̍ dɛ̍nɛ̍ pālāa̍ ho̍ō ō tōl nu̍m chōo̍ ni̍. 

22To̍fa̍ wɔ̍ Cho̍o̍bū, Mɛ̄lɛ̄ka̍ chō wāna̍ kpāāyā bɛ̍ndū. Ndu̍yɛ̍ wānā o̍ wānā cho̍ mbō 
pɛ̄ɛ̄ku̍ wānā māā ndu̍ le̍. 

23Wānā o̍ wānā cho̍ mbō chɔ᷄m Mɛ̄lɛ̄ka̍ nyɛ̄ o̍ nɔ̍ le̍ tōsāa̍ wo̍ le̍. 

Ō nɛ̄ɛ̍nɛ̍ cho̍ yɛ̄ mbō si᷄m mbō dīmu̍l Mɛ̄lɛ̄ka̍ māā, nyɛ̄ ŋ̄ tōsa̍ ho̍ō wo̍ ō ni᷄ŋ te̍? 
Wānā ko̍ŋ cho̍ le̍. 

24Le̍ te̍le̍ŋ o̍ te̍le̍ŋ, sāŋgālāa̍ wāŋnda̍ sāŋgālā Mɛ̍lɛ̄ka̍ o̍ chōndo̍ŋ ni᷄ŋ ni̍, le̍ wa̍lta̍ 
ndɔ̄la̍ kɔ̄ndɔ̄fi̍lta̍ŋ. Nūm bɛ̍ɛ̍ Cho̍o̍bū, mɛ̄ɛ̍ mā sa̍ŋga̍la̍ Mɛ̄lɛ̄ka̍. 

25Wa̍lta̍ Mɛ̄lɛ̄ka̍ tōsa̍ la̍ŋ lā chō wa̍lta̍ kɔ̄ndɔ̄fi̍ltā bɛ̄ndū. Chɔ̄ɔ̍ ko̍ni̍ wānā o̍ wānā 
cha᷅ la̍ŋ ni̍, kɛ̍ ŋ̄ si̍nā la̍ŋ pɛ̄ŋgu̍ le̍. 

26Mɛ̄lɛ̄ka̍ chō ō bɛ̄ndū Cho̍o̍bū. Wānā o̍ wānā nɔ̍lā mā chi̍i̍ sīnā a̍ Mɛ̄lɛ̄ka̍ o̍kɔ̄ɔ̄ le̍, 
kɛ̄lɛ̄ŋgāā ni᷅ŋ te̍, mī wānā si̍na̍ mɛ̄ɛ̍ kpɛ̍ o̍ cho̍ pāāndūyɛ̍i̍ yɛ̍. 

27Mɛ̄lɛ̄ka̍ mbō chūa̍ mɛ̄ŋnda̍ŋ lɛ̄ŋ, mbō na᷄ŋ ma̍ŋ chōo̍ cho̍o̍, mī mɛ̄ŋmā māŋ mā 
sīmnu᷄ŋ pi̍ɔ̍ɔ̄. 

28O̍ ko̍ŋ kɔ̍ɔ̍lī, mbō tōsa̍ mī pīɔ̄ɔ̄ kōŋ si̍a̍, mbō tīu̍ a̍ sīa̍a̍ bā o̍ bā fe̍e̍ wāŋndā chīe̍e̍ya̍ 
ā chō. 

29Mɛ̄ɛ̍ o̍ lo̍o̍kū to̍sā mī ha̍la̍ hūmbōo̍ ō wa̍ bālɔ̄ɔ̍ kōŋ chōo̍ cho̍o̍ yɛ̍, wānā o̍ wānā 
si̍nā le̍. Ta᷅ŋma̍ de̍ŋī ma᷅ŋ chōo̍ cho̍o̍, nāa̍ o̍ cho̍ wa̍ŋ, wānā o̍ wānā si̍nā mɛ̄ɛ̍ ma̍ 
lo̍o̍kū de̍ŋī ko̍ŋ yɛ̍ le̍. 

30Mbō tōsa̍ mī nyɛ̄ ŋūāla̍lɛ̍ī ŋūāla̍lɛ̍īyo̍ tīu̍ chōo̍ cho̍o̍ kpo̍u̍. Kɛ̍ fo̍ndāŋ yīŋgi̍lɛ̍i̍ 
bɛ̍ndu̍ cho̍ o̍ mɛ̄ŋnda̍ŋ bɛ̄ŋgu̍ wo̍ ndu̍, le̍ te̍le̍ŋ o̍ te̍le̍ŋ nyūmnda̍ŋ mā chō mā 
tūālāā lo̍ŋ kpi᷅ŋgbi̍. 

31Ndu̍yɛ̍ yɔ̄ŋ o̍ yɔ᷅ŋ ko̍ŋ pi̍ɔ̍ɔ̄ wo̍, le̍ hāli̍kpe̍ŋ mī wānāā ndūa̍a̍ ā sɔ̄la̍ nyɛ̄ dīa̍a̍, mbō 
wa̍ ta̍u̍ ta̍u̍. 

32Mɛ̄lɛ̄ka̍ nɔ̄lā mbō bīī ta᷅ŋnde̍ŋ a̍ bā, ndu̍yɛ̍ mbō vēm nde̍ŋ mī lē kɔ̍ lɔ̍ɔ̄ nyɛ̄ o̍ 
ye̍e̍mā le̍ mī lē kɔ̍ lɔ̍ɔ̄ wo̍. 

33Dīmīo̍o̍ nu̍a̍ā mī ta᷅ŋnda̍ŋ mā kāndu̍ dēŋīo̍o̍, mī wāŋnda̍ sīna̍ dɔ̍ɔ̍ māā hūēīyīī 
bɛ̄ndūe̍i̍ chō hūnɔ̄ɔ̍. Chɔ̄lūa̍a̍ bɛ̍ɛ̍ tē ā tūēī dɔ̍ɔ̍ ta᷅ŋnda̍ŋ dēŋīo̍o̍ pɛ̍ ā sīna̍ dɔ̍ɔ̍ māā 
hūēīyīī bɛ̄ndūe̍i̍ chō o̍ nɛ̄ī. 

Cho̍o̍bū 37 

1Tē I̍ tu̍e̍ī ta᷅ŋnda̍ŋ dēŋīo̍o̍ pɛ̍, kɔ̄llo̍ mbō lāāsi̍a̍ŋ ya̍ ni᷄ŋ kpo̍u̍, mbō yɔ̄nu̍ŋ ya̍ pa᷅m 
pām bɛ̄ndū a̍ sīōōŋnde̍. 

2Tē Mɛ̄lɛ̄ka̍ wa̍ sūɛ̍i̍ pɛ̍, nya̍ kpo̍u̍ lā ya᷄ŋ ndɔ̍ ni᷅la̍ŋ. Tē ō wa̍ sūɛ̍i̍ pɛ̍ mɛ̄ɛ̍ ta᷅ŋmā 
bɛ̄ndūa̍ŋ mā dēŋī nu̍a̍ā yɛ̍, le̍nde̍ dīōm ndɔ̄ɔ̍ dēŋī ni̍. 

3Mbō tōsa̍ mī nyɛ̄ ŋūāla̍lɛ̍ī ŋūāla̍lɛ̍īyo̍ tīu̍ o̍ ha̍la̍a̍ ni᷄ŋ, a̍ o̍ chi̍e̍ēŋndo̍ chōo̍ kpo̍u̍. 

4Ndu̍yɛ̍ dīmīo̍o̍ nu̍a̍ā mī wānā che᷅ nyɛ̄ ŋūāla̍lɛ̍ī kōŋ, ō be̍ndū ti᷅ŋ te̍, mā tūēī mī 
Mɛ̄lɛ̄ka̍ dēŋi̍ a̍ dīōm bɛ̄ndōo̍, 

ō chu̍ē te̍le̍ŋ vi̍lɛ̄ī le̍, mā tūēī dīōm ndɔ̄ɔ̍ dēŋīo̍o̍ mɛ̄ɛ̍ ta᷅ŋmā mā dēŋī nu̍a̍ā yɛ̍. Ko̍ŋ 
kpo̍u̍ nyɔ̄ɔ̍ wā ki̍o̍lōo̍ īŋūāla̍lɛ̍ī ŋūāla̍lɛ̍īye̍. 

5Tē Mɛ̄lɛ̄ka̍ wa̍ dēŋīo̍o̍ pɛ̍, wānā tu̍ɛ̍ī ko̍ bɛ̍ɛ̍ āā ta᷅ŋnda̍ŋ ma̍ cho̍ dēŋīo̍o̍ ni̍. Ndu̍yɛ̍ 
tē wānā tu̍e̍ī ndu̍ dēŋīo̍o̍ pɛ̍, kɔ̄ndɔ̄fi̍llo̍ bi̍ī nu̍m ni̍. Sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ, ŋ wānā 
nɔ̍lā mā si̍na̍ pɛ̄ŋgu̍ le̍ wo̍ŋ mu̍ŋ Mɛ̄lɛ̄ka̍ tōsā ni̍. 

6Mbō dīmu̍l mɔ᷄mndo̍ māā, chu̍ chu̍, mbō chū chū, mbō dīmu̍l vɛ̄lɛ̄ pīɔ̍ɔ̍ māā, si̍a̍, 
mbō sīa̍. 

7Te̍le̍ŋnda̍ŋ lā pūm, mbō yɔ᷄ŋ pīɔ̍ɔ̍ mbō tɛ̄ɛ̄mbu̍u̍ wāŋnda̍ wa̍lta̍ŋ o̍ bā kpo̍u̍, mbō 
chɔ᷄m nda̍ māā wāna̍ wa̍lta̍ kɔ̄ndɔ̄fi̍llo̍ o̍ cho̍ ni̍. 

8Vīsīāā yōndūa̍a̍ kpo̍u̍ mbō tōsa̍ mā nyāānu̍ŋ o̍ fo̍ndāŋndā ndāla̍ŋ, mā kɔ̍ vi̍ŋi᷄ŋ. 

9Mbō tōsa̍ mī hūēīyīī bɛ̄ndūe̍i̍ fūla̍ bā tōūwo̍ mī ī hɔ᷄ŋ hɔ̄ŋndo̍ pīla̍, O̍ ko̍ŋ kɔ̍ɔ̍lī, mī 
hūēīyīī vi̍li̍ vi̍li̍i̍ bɛ̍ndūe̍i̍ ndi̍ i̍ chɛ̍ŋ ba᷅ lūāŋndo̍ mī ī tīu̍ kpo̍u̍. 

10Tē Mɛ̄lɛ̄ka̍ yōōmu̍ pɛ̍ fu̍ū, hūēīyīī ndūɛ̍i̍ mī ī tōsa̍ mī mɛ̄ŋnda̍ŋ mā līīma̍ŋ, mī mā 
sīmnu᷄ŋ kpu̍ŋgbɛ̄i̍. 

11Mɛ̄lɛ̄ka̍ mbō chūūŋgi̍a̍a̍ mɛ̄ŋnda̍ŋ o̍ ha̍la̍ hūmbōo̍ ni᷄ŋ cho̍o̍ cho̍o̍. Mbō tōsa̍ mī 
nyɛ̄ ŋūāla̍lɛ̍ī ŋūāla̍lɛ̍īyo̍ tīu̍ o̍ ha̍la̍ hūmbū kōŋ ni᷄ŋ kpo̍u̍. 

12Ndu̍yɛ̍ ha̍la̍ hūmbū kōŋ bā o̍ bā Mɛ̄lɛ̄ka̍ yēēma̍ ndu̍ pɛ̍ mbō kūɛ̄ lo̍ŋ o̍ ku̍ā ni̍, 
mbō bālu̍ o̍ chi̍e̍ēŋndo̍ ni᷄ŋ kpo̍u̍. 

13Te̍le̍ŋnda̍ŋ lā pūm le̍ lɛ̄ŋnde̍ŋ pɔ̄ɔ̄līa̍a̍ Mɛ̄lɛ̄ka̍ yɔ̄ŋ pi̍ɔ̍ɔ̍ ni̍, lē pūm yɛ̍ le̍ wāŋnda̍ 
nyɛ̄ pālāa̍ tūsīo̍o̍ chōo̍, lē pūm vɛ̍lɛ̄ le̍ wāŋnda̍ chɔ̄mndo̍ māā ō kāāla̍ nda̍. 

14Cho̍o̍bū, me̍i̍ yɔ̍ ti̍ŋ mā ya̍ŋ ya̍ nīla̍ŋ. Me̍i̍ yɔ̍ŋ ti̍ŋ mā yi̍ya̍ŋ a̍ wa̍lta̍ kɔ̄ndɔ̄fi̍ltā 
Mɛ̄lɛ̄ka̍ tōsā la̍ŋ. 

15Cho̍o̍bū, ā sīnā mɛ̄ɛ̍ Mɛ̄lɛ̄ka̍ lōōkū to̍sā mī ha̍la̍ hūmbōo̍, ō tīū cho̍o̍ cho̍o̍ yɛ̍? Ā 
sīnā mɛ̄ɛ̍ o̍ lo̍o̍kū to̍sā mī nyɛ̄ ŋūāla̍lɛ̍ī ŋūāla̍lɛ̍īyo̍ ō wa̍ kīōlōo̍ o̍ ha̍la̍a̍ ni᷄ŋ yɛ̍? 

16Ā sīnā mɛ̄ɛ̍ Mɛ̄lɛ̄ka̍ lōōku̍ ha̍la̍ hūmbōo̍ ho̍ō lāndɔ̄ɔ̄ chōo̍ cho̍o̍ yɛ̍? Cho̍o̍bū, 
Mɛ̄lɛ̄ka̍ chō wāna̍ kɔ̄l kālu̍ bɛ̍ndu̍, a̍ nɔ̍lā mā si̍na̍ wa̍lta̍ ndɔ̄la̍ kɔ̄ndɔ̄fi̍lta̍ŋ pɛ̄ŋgu̍ 
le̍. 

17Hūēīyīī tūūve̍ bɛ̍ɛ̍ fu̍la̍ bā tōūwo̍ ni̍, hāŋgu̍llo̍ lō mbō dīī nu̍m. 

18Cho̍o̍bū, ā nɔ̄ kpāāyāa̍ māā Mɛ̄lɛ̄ka̍? Nūm o̍o̍ nɔ̍lā mī nūm o̍o̍ ma̍la̍ Mɛ̄lɛ̄ka̍ ha̍la̍a̍ 
tōōsīa̍a̍? Ā nɔ̄lā mā to̍sa̍ mī ha̍la̍a̍ ho̍ō dēndū māā tōfa̍ŋ? 

19Chɔ̍m ndɔ̍ na̍a̍ nyɛ̄ na̍a̍ ŋ̄ dīmūl Mɛ̄lɛ̄ka̍ o̍ he̍ī ni᷄ŋ kpe̍e̍kpe̍i̍yo̍ Cho̍o̍bū. Kɔ̄l kālu̍ 
o̍ kɔ̄l kālu̍ ŋ̄ nɔ̍ le̍. Ŋ̄ si̍nā nyɛ᷅ o̍ nyɛ̄ na̍a̍ ŋ̄ dīmūl Mɛ̍lɛ̄ka̍ le̍. 

20I̍ nɔ̍lā bɛ̍ɛ̍ mī bi̍ī kɔ̄llo̍ mī di̍mu̍l Mɛ̄lɛ̄ka̍ ma̍a̍, I̍ ye̍e̍ma̍ mī so̍ō nāa̍ nūm chu̍a̍ le̍. 
Tē I̍ to̍sa̍ ke̍ŋ pɛ̍, mɛ̄ɛ̍ ya̍ pi̍la̍ nu̍u̍wā pi̍ɔ̍m ko̍ŋ ni̍. 

21Tē hūēīye̍ fāŋa̍ ha̍la̍ hūmbōo̍ ho̍ō o̍ pāa̍le̍ŋ chōo̍ pɛ̍ fa̍ū, mī lē wa̍ īyēlēŋgi̍ 
ye̍lēŋgi̍e̍i̍, 

ō nɛ̄ɛ̍nɛ̍ bi̍ī yɛ̍ kɔ̄llo̍ mbō si᷄m mbō nūa̍ le̍ŋ? 

22Mɛ̄lɛ̄ka̍ fūla̍ bā lūāŋndo̍ mbo̍ wā hūnɔ̄ɔ̍ a̍ dīōndɔ̄ɔ̍ bɛ̄ndōo̍, wānā che᷅ ndu̍ hūnɔ̄ɔ̍ 
a̍ dīōndɔ̄ɔ̍ pɛ̍ āā ko̍o̍līi̍ye̍ ni̍. Sīōōŋnde̍ bīī na̍a̍ kpo̍u̍ a̍ īyēlēŋgi̍ ye̍lēŋgi̍i̍ bɛ̍ndūīī o̍ 
cho̍ ve̍. 

23Ŋ̄ nɔ̍lā mī ŋ̄ sɔ̄ɔ̄ŋgu̍u̍ Mɛ̄lɛ̄ka̍ kpu̍lu̍ŋgūma̍ Bɛ̄ndōo̍ īkɛ̄i̍ le̍, kāni̍ fo̍ndōle̍, ō chō 
wāna̍ kpāāyā bɛ̍ndū, ō chō wānā sa̍kpō, ō cho̍ wa᷅na̍ to̍sa̍l wānā la̍ka̍fā le̍. 

24Nyɛ̄ ko̍ŋ to̍sa̍ ni̍ mi̍ wāŋnda̍ kpo̍u̍ a̍ wa᷅ ndu̍ bɛ̄ɛ̄le̍ŋ kīo̍o̍. Wānāa̍ chu̍a̍nu̍ŋ māā 
wānāā kɔ̄l kālu̍a̍a̍ nda̍ chō ni̍ wa̍, Mɛ̄lɛ̄ka̍ to̍fā nda̍ bɛ̍ɛ̍ le̍. 

Cho̍o̍bū 38 

Mɛ̄lɛ̄ka̍ Ya̍a̍wɛ̄ɛ̄ so̍ō nāa̍ Cho̍o̍bū chu̍a̍. 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Cho̍o̍bū chu̍a̍ o̍ hūēīyīī bɛ̄ndūe̍i̍ ni᷄ŋ, 
mbo̍ dīmūl Cho̍o̍bū āā, 

Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ 
2Wāna̍ māāvɛ̄ɛ̍nɛ̍ ŋ̄ chō yɛ̄ nūm Cho̍o̍bū, mā si̍ka̍ a̍ tūūlā nīla̍ŋ, mā tūndu᷄ŋ sɔ̍ɔ̍ŋ 
fo̍ndōŋ wāā nu̍a̍ā sūɛ̍i̍? 

3A̍fā, bɛ̍ɛ̍ndi̍a̍ŋ ni̍ko̍ māā wānā pɔ̍nɔ̍, I̍ cho̍ nu̍m nyūūnīāā mā mu̍li̍ ya̍ dīōm. 

4Cho̍o̍bū, bōōndi̍i̍ ya̍ I̍ wa̍ chīyīī chi̍e̍ēŋndo̍ ho̍ō ō si᷄m chōo̍ ve̍ kīlāa̍ ve̍ a̍ wa̍ lo̍ŋ? 
Tē ā sīnā i̍sɔ̍ɔ̍ o̍ īsɔ̄ɔ̍ a̍ di̍ o̍kɔ̄ɔ̄ pɛ̍, chɔ̍m ndɔ̍ ya̍. 

5Ō nɛ̄ɛ̍nɛ̍ kɛ̍ɛ̍si̍a̍a̍ yɛ̄, mɛ̄ɛ̍ kpɛ̍ chi̍e̍ēŋndo̍ ho̍ō ō nɔ̄ mbō wa̍ yɛ̍? I̍ la̍a̍la̍ŋ māā ā sīnā, 
chɔ̍m ndɔ̍ ya̍. Chɔ̍m ndɔ̍ ya̍ wāna̍ tu̍u̍ chi̍e̍ēŋndo̍ ho̍ō wo̍. 

6O̍ yɛ̄ɛ̍nɛ̍ cho̍o̍ sūŋgbu̍ma̍ sa̍a̍ chi̍e̍ēŋndo̍ ho̍ō wa̍ŋ mā si᷄m yɛ̍? 

Ō nɛ̄ɛ̍nɛ̍ ya̍mbū yɛ̄ pōū kpe̍e̍kpe̍i̍ sa̍ā ta̍ŋgūllo̍ wo̍, 

7a̍ bōōndi̍i̍ lōo̍ŋ īdīi̍yo̍ŋ ŋ̄ wa̍ chōndo̍ŋ dīōm pīlɛ̍, mi̍ ki̍i̍la̍a̍ Mɛ̄lɛ̄ka̍a̍ ā wā dēŋīo̍o̍ a̍ 
nya̍a̍lo̍o̍ ve̍? 

8Bōōndi̍i̍ pēe̍ mɛ̄ŋmā īhɛ᷄llo̍ ō pīɔ̍l lɛ̄ŋ mi̍ mɛ̄ŋnda̍ŋ mā chūā fo̍ndāŋ nda̍ŋ nde̍, 

ō nɛ̄ɛ̍nɛ̍ ki̍nda̍ yɛ̄ ma̍ŋ? 

9Ya̍ Mɛ̍lɛ̄ka̍ ya̍ ki̍nda̍ ma̍ŋ ni̍, ndu̍yɛ̍ mi̍ pɛ̍ŋgɛ̄lā ha̍la̍ hūmbōo̍ lēchōo̍ mi̍ ku̍mbū 
ma̍ŋ a̍ nyūmmā kpi᷅ŋgbi̍ ma̍ bɛ̍ndūa̍ŋ. 

10Ndu̍yɛ̍ mi̍ chɔ᷅m pēe̍ mɛ̄ŋmā īhɛ᷄llo̍ nāa̍ o̍ nɔ̍ le̍ wāa̍ wa̍, O̍ ko̍ŋ kɔ̍ɔ̍lī, mi̍ ka̍ndā 
ma̍ŋ, mā nɔ̍lā mī mā hīōū le̍. 

11Mi̍ lo᷅ o̍ ko̍ŋ mi̍ di̍mūl ma̍ŋ a̍a̍, “Na̍ŋu᷄ŋ ŋ̄ nɔ̍ ni̍ mā mɛ̍ɛ̍lu̍, hi̍a̍ū lɛ̄ lāchī le̍. Na̍ŋu᷄ŋ 
ŋ̄ mɛ̄ɛ̄lū a̍ īkpōku̍ kpo̍ku̍e̍i̍ nu̍m ī bɛ̄ndūe̍i̍ ni̍.” 

12Cho̍o̍bū, kāni̍ ŋ̄ chɛ᷄ŋ, nyūmnda̍ŋ mā tōl ni᷅ŋ ma̍ dīmī māā, pāa̍le̍ŋ si̍ɔ̍, mi̍ lē sīa̍? 

13A̍ to̍sa̍ ni᷅ŋ mi̍ pāa̍le̍ŋ lē sīā le̍ mī nyɛ̄ wa̍wo̍ŋndo̍ tīu̍ o̍ chi̍e̍ēŋndo̍ ni᷄ŋ, mi̍ 
sīōōŋnde̍ bīī wānāā dɛ̍nɛ̍ wɔ̍ɔ̍ŋnda̍ mā vīŋi̍ŋ? 

14Tē pāa̍le̍ŋ lē sɛ̄ īdīi̍ pɛ̍ nyɛ̄ o̍ nyɛ᷄ wa᷅ o̍ vi̍a̍ŋna᷄ŋ, chɔ̄mnɔ᷄ŋndo̍ o̍ chɔ̍mnūŋ de̍ŋ ni̍, 
mī nyɛ̄ o̍ nyɛ̄ yɔ̄ŋgu̍ŋ wa̍kpā bɛ̄ndū. 

15Wānāā dɛ̍nɛ̍ wɔ̍ɔ̍ŋnda̍ ā ye̍e̍mā mā chē nyɛ̄ wa̍wo̍ŋndo̍ le̍, kāni̍ fo̍ndōle̍, tē nyɛ̄ 
wa̍wo̍ŋndo̍ ō wa̍ pɛ̍, ā nɔ̍lā mā tōsa̍ sɔ̄ɔ̍ŋ wɔ̍ɔ̍ŋ nda̍ kɛ̄ɛ̄sīāā wo̍ŋ te̍. 

16Cho̍o̍bū, ā kūɛ̄ ni᷅ŋ nāa̍ Pēe̍ Mɛ̄ŋmā Īhɛ᷄llo̍ ō kāndu̍ŋ nda̍? Ā tōl ni᷅ŋ o̍ nāa̍ 
yi̍ŋgi̍lɛ̍i̍ya̍a̍ bɛ̍ndūa̍a̍ o̍ pēe̍ mɛ̄ŋmā īhɛ᷄llo̍ bɛ̄ŋgu̍ ma̍ bālū lo̍ŋ? 

17Kāni̍ bɛ̍ɛ̍ wāŋndo̍ chɔ᷄m nu̍m ni᷅ŋ dīōlā wānā ke̍e̍kū le̍ lūɛ̄īyɔ̄ɔ̍ chi̍e̍e̍ pīɔ̍m nda̍ŋ? 
Ā chē ni᷅ŋ nɛ̄i̍ wānā ke̍ī le̍ tōlɔ̄ɔ̍ o̍ fo̍ndāŋ yīŋgi̍lɛ̍i̍ bɛ̍ndōo̍ wo̍? 

18Ā sīnā mɛ̍ɛ̍ kpɛ̍ chi̍e̍ēŋndo̍ ho̍ō ō chō ō bɛ̄ndū yɛ̍? Chɔ̍m ndɔ̍ ya̍, tē ā sīnā i̍sɔ̍ɔ̍ o̍ 
īsɔ̄ɔ̍ a̍ mu᷅ŋ o̍kɔ̄ɔ̄ pɛ̍. 

19Ā sīnā na̍a̍ nyɛ̄ wa̍wo̍ŋndo̍ ō chāŋ nda̍? Ā sīnā na̍a̍ nyūmnda̍ŋ mā chō mā kɛ̄sīāā 
wa̍? 

20Ā nɔ̄lā mā chɔ̍m nyɔ̄ɔ̍ŋ mu᷅ŋ nāa̍ ŋ̍ ku̍ā wa̍, ndu̍yɛ̍ mā mi̍ŋgi̍ mu̍ŋ o̍ fo̍ndāŋndāŋ 
ndɔ̄la̍ŋ? 

21I̍ la̍a̍la̍ŋ māā ā sīnā mu᷅ŋ kpo̍u̍, kāni̍ lɔ̍ɔ̍pa̍ mi̍ to̍o̍sīāā chi̍e̍ēŋndo̍ ho̍ō I̍ che᷅ māā 
nūm nūm o̍o̍ wa̍ ni᷅ŋ. Te̍le̍ŋ ya̍ I̍ wa̍ chi̍e̍ēŋndo̍ ho̍ō tōōsīāā wo̍, I̍ la̍a̍la̍ŋ māā a̍ wa̍ 
lo̍ŋ. 

22Cho̍o̍bū, ā lūɛ̄ī ni᷅ŋ nāa̍ ya̍ I̍ kɛ̍sī mɔ̍m ŋ̍kpu̍ŋgbāa̍ wa̍? Ā chē ni᷅ŋ nāa̍ lōōŋ 
kpu̍ŋgbāŋ bɛ̄ndo᷄ŋ ŋ̄ chō ŋ̄ kɛ̄sīāā wa̍? 

23Nyɛ̄m mu᷅ŋ ki̍nɛ̍i̍ le̍ wāŋnda̍ nyɛ̄ pālāa̍ tūsīo̍o̍ chōo̍ ndu̍yɛ̍ a̍ le̍ te̍le̍ŋ wāŋnda̍ wā 
chɔ̄ūla̍ŋ ndo̍ ya̍ I̍ kɛ̍si̍ mu̍ŋ lo̍ŋ ni̍. 

24Cho̍o̍bū, ā sīnā nāa̍ nyɛ̄ ŋūāla̍lɛ̍ī ŋūāla̍lɛ̍īyo̍ ō chāŋ nda̍? Hūēīyīi̍ cha᷅ŋ he̍ī bā 
pāa̍le̍ŋ lē chāŋndo̍ ve̍, ā sīnā nāa̍ i̍ cho̍ ī kɛ̄sīāā wa̍? 

25Ā nɔ̄lā mā chɔ̍m ya̍ wāna̍ bɛ̍ɛ̍ndi̍a̍a̍ nɛ̄īyo̍ le̍ pīɔ̍ɔ̍ wo̍? 

Ō nɛ̄ɛ̍nɛ̍ chɔ̍m yɛ̍ ta᷅ŋnde̍ŋ, nāa̍ le̍ nɔ̍ le̍ kēi̍la̍ŋ nda̍? 

26Ō nɛ̄ɛ̍nɛ̍ yɔ᷅ŋ yɛ̍ pīɔ̍ɔ̍ o̍ po̍li̍ ve̍sɛ̍i̍ bɛ̍ndōo̍ ni᷄ŋ nāa̍ wāna̍ chi̍e̍e̍ ve᷅ bɛ̍ɛ̍ le̍ wa̍? 

27Lɛ̄ŋndē vēsɛ̍i̍le̍ bɛ̍ndūle̍ŋ bīl ve᷅ ho̍ō le̍ le̍ŋ, 

ō nɛ̄ɛ̍nɛ̍ pɔ̍ɔ̍līāā yɛ̍ le̍ŋ, mbō tōsa̍ mī bīllo̍ vīl lo̍? 

28Ā chē ni᷅ŋ pīɔ̍ɔ̍ a̍ fi̍nyāa̍? Mɔ᷄m chu̍ chū ho̍ō wo̍, chɔ̍m ndɔ̍ ya̍ fi̍nyā ve̍lū ndu̍ wo̍. 

29Chɔ̍m ndɔ̍ ya̍ kāla̍ ve̍lū mɛ̄ŋmā ŋ̄kpūŋgba᷄ŋ ndo̍. Mɔ᷄m chu̍ chu̍ ho̍ō lɛ̄ŋ o̍ fo̍ndāŋ 
īhūēī bɛ̄ndōo̍, mbō sīmnu᷄ŋ mɛ̍ŋmā ŋ̄kpūŋgba᷄ŋ ndo̍ ā chē ni᷅ŋ ndu̍ a̍ kālāa̍? 

30Ō nɛ̄ɛ̍nɛ̍ to̍sā yɛ̍ mī mɛ̄ŋnda̍ŋ mā līīma̍ŋ kpu̍ŋgbɛ̄i̍ mī mā kēndū pe᷅ŋ? Nɛ̄ɛ̍nɛ̍ to̍sā 
yɛ̍, mī mɛ̄ŋnda̍ŋ o̍ pēe̍ mɛ̄ŋmā īhɛ᷄llo̍ mā līīma̍ŋ mī mā kēndū māā pōū? 

31Cho̍o̍bū, lōōŋ ku̍nda᷄ŋ cho̍ o̍ ha̍la̍a̍ tɛ̄ɛ̄ŋ bāa̍ pīlɔ̍ɔ̍ wo̍ŋ, ā nɔ̄lā mā yi̍i̍ mu̍ŋ nāa̍ 
pi᷅lɛ̍? Ā nɔ̄lā mā ti̍mbi̍ yōōle̍ sa̍a̍ lōōŋ ku̍ndāla̍ŋ ŋ̄ pīlɔ̍ŋ bāa̍ pīlɔ̍ɔ̍ wo̍ŋ? 

32Ā nɔ̄lā mā wa̍ wa̍llo̍ a̍ lōo̍ŋ, mī ŋ̄ wa̍ fūlāa̍ a̍ te̍le̍ŋnda̍ ŋ̄ nɔ̍ le̍ fūlāa̍ la̍ŋ? Ā nɔ̄lā mā 
to̍sa̍ wa̍llo̍ a̍ lōōŋ, ku̍ndā cho̍ bā lūāŋndo̍ wo̍ŋ? 

33Nyɛ᷅m cho̍ o̍ ha̍la̍a̍ ni᷄ŋ ndo̍ŋ, ā sīnā sa̍wāla̍ ŋ̄ cho̍ lēbɛ̄ŋgu̍ la̍ŋ? Ā nɔ̄lā mā ke̍ 
nyɔ̄ɔ̍ŋ o̍ chi̍e̍ēŋndo̍ chōo̍ sa̍wāla̍ wa̍ā le̍nde̍ mī lā tūsi̍ŋ le̍bɛ̍ŋgu̍? 

34Ā nɔ̄lā mā di̍mu̍l ha̍la̍ hūmbōo̍ mbō yɔ᷄ŋ pīɔ̍ɔ̍, mī pīɔ̍ɔ̍ bālu̍ nu̍m kpo̍u̍? 

35Ā nɔ̄lā mā vēm nyɛ̄ ŋūāla̍lɛ̍ī lēta᷅ŋndo̍ mbō kūɛ̄ īnɛ̍, mbō mīīŋgu̍ nu̍m o̍ ībūŋ mbō 
hu᷄ŋ nyu̍nā nu̍m le̍ nāa̍ ŋ̄ yēēma̍ ndu̍ vɛ̄lɛ̄ mbō kūɛ̄ wa̍? 

36Ō nɛ̄ɛ̍nɛ̍ chɔ̍m yɛ̄ ha̍la̍ hūmbōo̍ mɛ̄ɛ̍ o̍ yɔ̍ŋgū pi̍ɔ̍ɔ̍ yɛ̍? 

Ō nɛ̄ɛ̍nɛ̍ chɔ̍m yɛ̄ mɔ᷄mndo̍ mɛ̄ɛ̍ ō chu̍chū yɛ̍? 

37Nɛ̄ɛ̍nɛ̍ nɔ̍ yɛ̄ kɔ̄l kālo̍o̍ mbō chɔ᷄m ha̍la̍ hūmbōo̍ mɛ̄ɛ̍ o̍ cho̍ bōllē pīlɛ̍ yɛ̍? 

Ō nɛ̄ɛ̍nɛ̍ nɔ̍lā yɛ̍ mbō mūli̍ ha̍la̍ hūmbōo̍ mbō tāla̍ pīɔ̍ɔ̍ lɛ̄ŋ, 

38mī chu̍ndo̍o̍ bīīla᷅ŋ na̍a̍ pi᷅lɛ̍ mbō kēndū pe᷅ŋ? 

39Tē tāmbi̍llo̍ wa̍ a̍ yīa̍a̍ŋ pɛ̍ ā nɔ̄lā mā ke̍ ndu̍ nyɛ̄ o̍ di̍ā wo̍? Tāmbi̍līāā fɔ̍ŋndu̍a̍a̍ 
tē yīa̍a̍ŋ mā wa̍ nda̍ nɛ̄īyo̍ pɛ̍, 

40mā wa̍ īhīni̍ o̍ būūlūla̍ ndāla̍ŋ ni᷄ŋ, 

ɔ̄ɔ̄ mā wa̍ īhīni̍ mɛ̍ŋgɛ̄lāa̍ le̍ vīsī nda̍ chō chɔ̄ mā de᷄l ndu̍ chōo̍ wo̍, ā nɔ̄lā mā ke̍ 
nda̍ nyɛ̄ nda̍ dīā mā hīni̍ kɔ̄l lo̍? 

41Yōūwāā bɛ̄ndūāā tīŋīa̍a̍ ba̍lū ha̍ā wa̍, tē yīa̍a̍ŋ mā wa̍ nda̍ nɛ̄īyo̍ pɛ̍, mā wa̍ bālɔ̄ɔ̍ 
le̍ nyɛ̄ nda̍ dīā wo̍, mī chūāūwāā ndāa̍ wa̍ cha᷄ŋndo̍ o̍ ya̍ lo̍, ō nɛ̄ɛ̍nɛ̍ ke᷅ yɛ̍ nda̍ nyɛ̄ 
dīa̍a̍? 

Cho̍o̍bū 39 

1Ā sīnā te̍le̍ŋ chūīŋāā ba̍ndi̍la̍a̍ ā kūām o̍ wɔ̄sīo̍o̍ ni᷄ŋ ndo̍? 

A̍ lo̍ ni᷅ŋ īsīsi̍ mi̍ kīa̍llo̍ kūām nu̍m o̍ hɔ̄l? 

2Ā sīnā mɛ̄ɛ̍ vīsīa̍a̍ ha̍ā ā chīī pa̍ŋgo̍ŋ a̍ yo᷄lta̍ŋ yɛ̍? Ā sīnā te̍le̍ŋnda̍ vīsīa̍a̍ ha̍ā ā 
kūām o̍ wɔ̄sīo̍o̍ ni᷄ŋ nda̍ŋ? 

3Vīsīa̍a̍ ha̍ā tē ō pīlɛ̍ wa̍ kōmɔ̄ɔ̍ pɛ̍, ā sīnā te̍le̍ŋ o̍ bi̍a̍mnūŋ lɛ᷅ŋ le̍ kōmɔ̄ɔ̍ wo̍? 

4Vīsīa̍a̍ ha̍ā tē ā kōm pɛ̍, dīmīo̍o̍ nu̍a̍ā mī chūāūwāā ndāā ka̍ŋ ā kēndū dīāllo̍ŋ, mī 
nda̍ bɛ̍ɛ̍ a̍ si̍mnu̍ŋ vi̍sīa̍a̍ a̍ bā ndā. O̍ ko̍ŋ, ā mɛ̄i̍ kālāa̍ ndāa̍ lo̍ŋ ā kūɛ̄nu᷄ŋ la̍chi̍, 
ndu̍yɛ̍ ā mi̍i̍ŋgū lɛ̍ nda̍ o̍ ībūŋ te̍. 

5Sōfɛ̍li̍a̍a̍ yōndūa̍a̍ ke̍lāŋ ha̍ā, bā nda̍ yēēmā le̍ kɔ᷄ŋnda̍ŋ ndo̍ ko̍ni̍ nda̍ kūānūŋ ni̍ 
wa̍, ya̍ Mɛ̍lɛ̄ka̍ ma̍l nda̍ o̍ bā ndāa̍ chōo̍ ni̍, ma̍ wā bālɔ᷄ŋ ko̍ŋ le̍nde̍. 

6Mi̍ lo᷅ o̍ ko̍ŋ mi̍ ke᷅ nda̍ lɛ̄ŋndē po̍lte̍ŋ māā nāa̍ ndāā cha̍lāā, mi̍ kɛ̍sī nda̍ o̍ fo̍ndāŋ 
bīl vi᷅l ko̍ŋ te̍ wo̍ ma̍ wā lo̍ŋ. 

7Mā wa̍ la̍nda̍ŋ a̍ wāŋndā chīe̍e̍ya̍, ā tu̍i̍ī lɛ̍ ŋ̄wāŋndā chīe̍e̍ bɔ̍ɔ̍lūū le̍, ā tu̍i̍ī lɛ̍ mī 
wāŋnda̍ wa̍ nda̍ dēŋūl le̍ nda̍ wa̍li̍ to̍sāl te̍. 

8Sōfɛ̍li̍a̍a̍ ha̍ā ō pēmbūŋ bɛ̄ndo᷄ŋ chōo̍ nda̍ kūā di̍o̍la̍ŋ ni̍. Lo̍ŋ nda̍ kūā bi᷅l pūīyāā 
kɛ̄ndɛ̄ kɛ̍ndɔ̄ɔ̍ nūūvīa̍a̍ ni̍. 

9Cho̍o̍bū, ā nɔ̄lā mā to̍sa̍ mī chīi̍yo̍ tōsa̍l nu̍m wa̍llo̍? Ā nɔ̄lā mā bīī ndu̍ mā kūɛ̄ a̍ 
ndu̍ nāa̍ ŋ̄ māndā chɔ̍lūāā nūmnda̍ wa̍ mbō lɔ᷄l lo̍ŋ bɛ̍ɛ̍ le̍ nyūmnda̍ŋ mā pīlɛ̍? 

10Ā nɔ̄lā mā bīī vīsīo̍o̍ ho̍ō mā ba̍a̍ ndu̍ yōōle̍ŋ mbō vēēla̍l nu̍m o̍ chīɛ̄ī nūmnde̍ 
ni᷄ŋ? 

Ɔ̄ɔ̄, mbō ku᷄ŋ nu̍m bīllo̍ o̍ chīɛ̄ī nūmnde̍ ni᷄ŋ? 

11Ā nɔ̄lā mā ti̍i̍nda̍ŋ vi̍sīo̍o̍ ho̍ō le̍ mɛ̄ɛ̍ o̍ cho̍ vīsī kpāāyā yɛ̍, le̍ mbō tōsa̍l nu̍m 
wa̍llo̍? 

12Ā nɔ̄lā mā to̍sa̍ mbō vīlu̍l nu̍m ba̍a̍līi̍ŋ nu̍mndo̍ŋ a̍ wi̍tīi̍yo̍ŋ, mbō chūūŋgi̍a̍a̍ 
tɔ̄lɔ̄ɔ̄ nu᷄m ku̍llo̍ o̍ fo̍ndāŋ ŋ̄ nɛ̄ī tɔ̍lɔ̄ɔ̄ nūmndo̍ wo̍? 

13So̍ni̍kɔ̄nɔ̄ɔ̍ tɔ̄ɔ̄līa̍a̍ pīla̍ o̍ tɔ̍ɔ̍līāā ku᷅mba᷅ŋndā nɔ̄la̍ŋ lɔ̄ɔ̍ ni̍, kɛ̍ ō nɔ̍lā mbō chɛ᷄ŋ 
cho̍o̍ mɛ̄ɛ̍ kōwɔ̄ɔ̍ ō chāŋ nu̍a̍ā chōo̍ cho̍o̍ mbō wa̍ bālɔ̄ɔ̍ o̍ hūēīye̍ ni᷄ŋ yɛ̍ le̍. 

14So̍ni̍kɔ̄nɔ̄ɔ̍, tē ō dɔ̄ū pɛ̍, ō hi̍nī o̍ pēltālāŋ chōo̍ le̍, mɛ̄īyo̍ la̍ŋ lɛ̄ŋ ndo̍ŋ, mbō 
kūɛ̄nu᷄ŋ mī pāa̍le̍ŋ le̍ kōma̍ tu̍u̍lū la̍ŋ mī la̍ŋ pi̍la̍ la̍ fa̍a̍si̍a̍a̍. 

15Ndu̍yɛ̍ būūla᷄ŋ bɛ̍ɛ̍ ve᷅ ndu̍ māā nyɛ̄ chō la̍ŋ kōmā yɔ̄nɔ᷄ŋ, 

ɔ̄ɔ̄ vīsī chō la̍ŋ kōmā nɛ̄ī mbō pēsi̍ la̍ŋ te̍. 

16Mɛ̄īyo̍ la̍ŋ lɛ̄ŋ ndo̍ŋ mbō tōsa̍ māā ō cho̍ bɛ̍ɛ̍ ndu̍ le̍ dɔ̍ū la̍ŋ te̍. Būūla᷄ŋ ve᷅ ndu̍ 
bɛ̍ɛ̍ mbō yīya̍ŋ māā sāŋgā fo̍ndōo̍ le̍ o̍ sa̍ŋga̍ŋ te̍. 

17Kāni̍ fo̍ndōle̍, ya̍ Mɛ̍lɛ̄ka̍ I̍ ke̍ ndu̍ kɔ̄l kālu̍ ko̍ŋ te̍. I̍ ke̍ ndu̍ tāāsi̍ o̍ tāāsi̍ sīnāa̍ īsɔ̄ɔ̍ 
pɛ̍ŋgu̍ le̍. 

18Kɛ̍ tē yōūwo̍ ho̍ō yīŋga̍ a̍ kīlta̍ŋ pɛ̍, wāna̍ cho̍ o̍ so̍o̍ chōo̍ wo̍ bɛ̍ɛ̍ ō si᷅m ndu̍ o̍ hɔ̄l 
a̍ kīlta̍ŋ te̍. 

19Cho̍o̍bū, nu᷄m ke̍ su̍a̍a̍ kpāāyā bɛ̍ndū nda̍ nɔ̄ ko̍ŋ ndo̍ ni̍? Yīīŋīī vīlɛ̄ī bɛ̄ndūīī kēŋ 
nda̍ o̍ lākɔ̄ɔ̄ nu̍m to̍o̍si̍a̍a̍ di̍ ni̍? 

20Ā nɔ̄lā mā to̍sa̍ mī su̍a̍a̍ ā hūūlu̍ mɛ̄ɛ̍ so̍o̍nu̍a̍a̍ ā hūūlū nu̍a̍ā yɛ̍? 

A̍ nɔ̄lā mā to̍sa̍ mī so̍o̍ wa̍ kpɔ̄ɔ̄ndāa̍ mī sīōōŋnde̍ bīī wāŋnda̍? 

21Tē su̍a̍a̍ wa̍ kɔ̄la̍ŋ o̍ chɔ̄ūwo̍ pɛ̍ mā bɛ̄ɛ̄ndi̍a̍ŋ le̍ kīlta̍ŋ, tē wānā che᷅ nda̍ lɛ̄ŋnde̍ŋ 
wūsūŋīa̍a̍ pɛ̍ āā wāa̍ wāŋnda̍ chō ni̍. Tē ā ma̍l le̍ kɔ̄la̍ŋ o̍ chɔ̄ūwo̍ pɛ̍, ā lō ko̍ mā 
chɛ᷄ŋ chōo̍ a̍ kīlta̍ nda̍ wā a̍ kpāāyā bɛ̍ndōo̍ la̍ŋ. 

22-23Chīŋūa̍ŋ tu̍ŋ wānā tu̍ɛ̍ī i̍wo᷅ku̍ wo᷅ku̍e̍i̍ pūa̍a̍ o̍ lākɔ̄ɔ̄ o̍ bɔ̄lɔ̄la̍ŋ ni᷄ŋ ni̍. Ba̍lta̍ŋ lā 
wā īŋūāla̍lɛ̍ī ŋūāla̍lɛ̍īye̍ o̍ pāa̍le̍ŋ. Ndu̍yɛ̍ sīōōŋīī bɛ̍ɛ̍ ve᷅ su̍a̍a̍ ha̍ā le̍. Mɛ̄ɛ̍ mɛ̄ɛ̍ 
sɔ̍ŋgɔ̄ɔ̍ tūūlu̍, ā mu̍līŋ te̍. 

24Ā wā hu̍u̍lōo̍ īpu̍lu̍lu̍ pu̍lu̍lu̍e̍i̍ kpe̍e̍kpe̍i̍. Tē bu̍lu̍ chɔ̄ūwo̍ sōō ni᷅ŋ pɛ̍, ā si᷅m ndɛ̍ 
le̍, lāūwo̍ tu̍ŋ nda̍ wā ni᷅ŋ īkpe̍lu̍ kpe̍lu̍e̍i̍ ni̍. 

25Tē ā tūēī bu̍lu̍ chɔ̄ūwo̍ pɛ̍, ā lō nu̍a̍ā mā sōō ba̍kō a̍ īhɛ̄ū hɛ̄ū nda̍ wā ve̍. Chɔ̄ūwo̍ 
lō la̍nda̍ŋ mā tūēī ndu̍ pɔ̍ɔ̍ chūŋ ō lō la̍nda̍ŋ mā tūēī wānāa̍ cho̍ so̍vɛ̄i̍ya̍ bōlle̍ wa̍ 
dēŋīo̍o̍. 

26Cho̍o̍bū, nu᷄m ke᷅ ko̍ya᷄ŋndo̍ tāāsi̍ o̍ cha᷅ŋ cho̍o̍ cho̍o̍ mbō kūɛ̄nu᷄ŋ ba᷅ tōūwo̍ wo̍ 
ni̍? 

27Nu᷄m di̍mūl ko᷅wɔ̍ɔ̍ le̍ hēlɔ̄ɔ̍ chōo̍ cho̍o̍ o̍ ha̍la̍a̍ ni᷄ŋ ni̍? Nu᷄m vi̍ām nda̍ wāa̍ŋnde̍ 
tāŋgūllo̍ o̍ pēmbūŋ vīlɛ̄ŋ bɛ̄ndo᷄ŋ chōo̍ ni̍? 

28Kōwɔ̍ɔ̍ mbō tāŋgu̍l wāa̍ŋndē ndɔ̄le̍ŋ o̍ pōūtā vīlɛ̄īla̍ŋ chōo̍ pɔ̍, nāa̍ nyɛ̄ o̍ nyɛ̄ 
yɔ̍nūŋ a̍ ndu̍ le̍ wa̍. 

29Lo̍ŋ o̍ wa᷅ ni̍ mbō mɛ̄ɛ̄ndīāŋ kɔ̍ɔ̍lī kɔ̄ɔ̄lī, le̍ nāa̍ o̍ cho̍ vīsī vīlɛ̍i̍yo̍ chɔ̄ wa̍. 

30Ndu̍yɛ̍ dīmīo̍o̍ nu̍a̍ā mā chē vīsī vīlɛ̍i̍yo̍, nda̍ kpo̍u̍ mā kōōndi̍āŋ mā kūɛ̄ lo̍ŋ. 
Chūāūwāā ndūa̍a̍ kōo̍ma̍ vīsī vīlɛ̍i̍yo̍ nda̍ kōl ni̍. 

Cho̍o̍bū 40 

1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ Cho̍o̍bū chu̍a̍, mbo̍ dīmūl ndu̍ āā, 

2“Cho̍o̍bū, nu̍m si̍mūl ya̍ Mɛ̍lɛ̄ka̍ kpu̍lu̍ŋgūma̍ bɛ̄ndōo̍ ni̍, mā nu̍u̍wa̍ bīōndɔ᷄ŋnda̍ŋ 
o̍ ya̍ ni̍ŋ? Tē ā nɔ̄lā pɛ̍ mā kɔ̍ɔ̍sa̍ a̍ ya̍ Mɛ̍lɛ̄ka̍, mɛ̄ɛ̍ mu̍li̍ wɔ̍ nyu̍u̍nīāālā ya̍ I̍ cho̍ 
nu̍m nda̍ŋ.” 

Nyɛ̄ Cho̍o̍bū so̍ō wo̍ 
3O̍ ko̍ŋ, mi̍ Cho̍o̍bū di̍mūl Mɛ̄lɛ̄ka̍ Ya̍a̍wɛ̄ɛ̄ āā, 

4“Ōo̍ Mɛ̄lɛ̄ka̍, I̍ cho̍ nyɛ᷅ o̍ nyɛ̄ nu̍m o̍ hɔ̄l te̍. I̍ nɔ̍lā mī mu̍li̍ nyūūnīāālā nūmnda̍ŋ te̍ 
Mɛ̄lɛ̄ka̍. Ndu̍yɛ̍ ba̍kō bɛ̍ɛ̍ a̍ tu̍i̍ī lɛ̍ ya̍ mī so̍ō le̍. 

5Nyɛ̄ ya̍ I̍ so̍ō wo̍ ō chō ō bɔ̄ɔ̍. Nyɛ̄ o̍ nyɛ̄ cho̍ lɛ̍ ya̍ o̍ sōndō mī so̍ō le̍.” 

6O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ Cho̍o̍bū chu̍a̍ o̍ hūēīyīī bɛ̄ndūe̍i̍ 
ni᷄ŋ, mbo̍ dīmūl ndu̍ māā, 

7bɛ̍ɛ̍ndi̍a̍ŋ ni̍ko̍ māā wānā pɔ̍nɔ̍, mu̍li̍ nyūūnīāālā ya̍ I̍ cho̍ nu̍m nda̍ŋ. 

8Cho̍o̍bū, a̍ ye̍e̍ma̍ mā pɛ̍ɛ̍sa̍ ya̍ māā I̍ se̍ndu̍ le̍? 

A̍ ye̍e̍ma̍ mā ya̍a̍la̍ ya̍ māā I̍ nɔ̍ di̍ le̍, nu̍m nɔ̍ di̍ ni̍? 

9Ā nɔ̄ kpāāyāa̍ māā ya̍ Mɛ̄lɛ̄ka̍? Ā nɔ̄lā mā de̍ŋi̍ māā lēta᷅ŋ, mɛ̄ɛ̍ ya̍ Mɛ̍lɛ̍ka̍ dēŋī yɛ̍? 

10To̍sa̍ wɔ̍ i̍sɔ̍ɔ̍ mɛ̄ɛ̍ wāna̍ nɔ̍ kpāāyāa̍ mbo̍ nɔ̄ tɔ̍ɔ̍ wo̍ ō tōsā i̍sɔ̍ɔ̍ yɛ̍. To̍sa̍ wɔ̍ i̍sɔ̍ɔ̍ 
i̍ chɔ᷅m māā ā chō wānā bɛ̍ndū, ndu̍yɛ̍ mi̍ wāŋnda̍ kpo̍u̍ a̍ wa᷅ nu̍m bɛ̄ɛ̄le̍ŋ kīo̍o̍ ve̍. 

11Dɔ̍ɔ̍nu̍ŋ ndɔ̍ tu̍mbe̍ a̍ wānāa̍ chu̍a̍ŋnu̍ŋ ha̍ā nda̍ pi̍la̍ ā bɛ̄ndū wa̍, mā tu̍si̍ nda̍ 
tōōlō. 

12Tu̍si̍ wɔ̍ wa̍nāā yōŋgāā bɛ̍ndūa̍a̍ tōōlō, ndu̍yɛ̍ wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍ mā 
tɛ̍ɛ̍mbu̍u̍ nda̍. 

13Di̍u̍ wɔ̍ nda̍ kpo̍u̍, mā chɔ̍ nda̍ nāa̍ nda̍ nɔ̍lā lɛ̍ mā fūla̍ fɛ̍ɛ̍ŋ a̍ fɛ̍ɛ̍ŋ te̍ wa̍. 

14Tē a̍ nɔ̍la̍ pɛ̍ mā to̍sa̍ mu᷅ŋ kpo̍u̍, ya̍ Mɛ̍lɛ̄ka̍ pīla̍ fɛ̍lɛ̍ŋ cho̍ nu̍m sāŋgālā māā ā 
chō wāna̍ kpāāyā, ndu̍yɛ̍ mī chɛ̍l māā dīāllūŋ nūm ka̍la᷄ŋ to̍sa̍ ni̍ ma̍ yām. 

15Cho̍o̍bū, yi̍ya̍ŋ ndɔ̍ a̍ mālōo̍, vīsīo̍o̍ ho̍ō bɛ̍ɛ̍ ya̍ Mɛ̍lɛ̄ka̍ to̍o̍si̍a̍a̍ nu̍m ndo̍ ko̍ni̍ 
to̍o̍si̍a̍a̍ ndu̍ ni̍. Ndu̍yɛ̍ ndu̍ bɛ̍ɛ̍ bīllo̍ o̍ di̍ā ni̍ mɛ̄ɛ̍ nāūwo̍ dīā nu̍a̍ā bīllo̍ yɛ̍. 

16Kɛ̍ vīsīo̍o̍ ho̍ō ō chō vīsī tɔ̍ɔ̍ma̍ bɛ̄ndū. Kpāāya̍ cho̍ ndu̍ o̍ ŋ̄dīāllo̍ ō chō ō bɔ̄ɔ̍. 

17Tē ō sīmi̍ lōmnde̍ŋ pɛ̍, kālo̍o̍ wānā cha᷅ ko̍ āā yɔ̄m kālā ka̍lā bɛ̄ndōo̍ ni̍. Vīsīŋ cho̍ 
ndu̍ o̍ pēlo̍ŋ ndo̍ŋ ŋ̄ kālā kpo᷅ke̍ bɛ̍ndū. 

18Pāālā ndɔ̄la̍ŋ wānā cha᷅ ko̍ āā būlɔ̍ŋsīi̍ye̍ ni̍. Pēlūŋ ndɔ̍ŋ kālo̍o̍ wānā cha᷅ ko̍ āā 
chīli̍ŋnde̍ ni̍. 

19Vīsī o̍ vīsī kpāāyā cho̍ o̍ chi̍e̍ēŋndo̍ chōo̍, mī wānā tu̍u̍ ndu̍ a̍ vīsīo̍o̍ ho̍ō le̍. 
Ndu̍yɛ̍ ya̍ wa᷅na̍ to̍o̍si̍a̍a̍ ndu̍ wo̍, ya̍ pīlɛ̍ kpe̍ nɔ̍lā ni̍ mī di̍ī ndu̍ a̍ mūɛ̍i̍. 

20Vīsīo̍o̍ ho̍ō o̍ pēmbūŋ bɛ̄ndo᷄ŋ chōo̍, nāa̍ vīsīa̍a̍ pīsūl la̍ lo̍ŋ o̍ ku̍ā di̍o̍la̍ŋ ni̍. 

21Bɔ̄ɔ̄la̍ ŋ̄yɔ̄la̍ŋ lēbɛ̄ŋgu̍ o̍ ku̍ā hi̍ni̍la̍ŋ ni̍. Bīl vīlɛ̄i̍ wa᷅ ho̍ō o̍ hūŋ māmɛ̄ŋndo̍ ni᷄ŋ 
ndo̍ lēni᷄ŋ o̍ vi̍a̍ŋnūŋ ni̍. 

22Bɔ̄ɔ̄lā ŋ̄yɔ̄lā bɛ̄ndūla̍ŋ a̍ yɔ̄mīi̍ wa᷅ he̍ī o̍ pēēla̍ pɔ̍mbɔ̄la̍ŋ kɔ̄ŋgɔ̍ ve̍, lēbɛ̄ŋgu̍ o̍ ku̍ā 
lu̍a̍a̍ŋ ni̍. 

23Mɛ̄ɛ̍ mɛ̄ɛ̍ mɛ̄ŋnda̍ŋ mā wa᷄ īkpōku̍ kpo̍ku̍e̍i̍ ndu̍ chōo̍, sīōōŋīī bi̍ī ndu̍ le̍. Chɔ̍ɔ̍dāŋ 
nda̍ŋ mā wa̍ bɛ̍ɛ̍ ndu̍ hɔ̄lla̍ lɔ̄ɔ̍ ō sa̍a̍lāŋ te̍. 

24Wānā o̍ wānā nɔ̍lā mā bīī vīsīo̍o̍ lē, ā yɔ᷄ŋ bɛ̍ɛ̍ ma̍ ye̍ŋ ndu̍ yāŋɔ̄ɔ̄le̍ŋ, ō he̍ī le̍. 

Cho̍o̍bū 41 

1Cho̍o̍bū, ā nɔ̄lā mā chu̍a̍ Līvīa̍a̍tāŋ, vīsī bɛ̄ndū pīo̍o̍ o̍ do̍li̍ŋnde̍? Ā nɔ̄lā mā yi̍i̍ 
vīsīo̍o̍ ho̍ō sōndōo̍ a̍ yōōle̍ŋ? 

2Ā bīī vīsīo̍o̍ ho̍ō mā bu̍li̍ ndu̍ kpɛ̄i̍ mi᷄ŋnde̍ mā ba̍a̍ ndu̍ yōōle̍ŋ? Ā bīī ndu̍ mā ba̍a̍ 
ndu̍ do̍li̍ŋnde̍ o̍ tāāyōo̍? 

3Ā bīī vi̍sīo̍o̍ ho̍ō mbō nyɔ̄ɔ̄lu̍ nu̍m, mbō sōō sɔ̄ɔ̍ŋ kɛ̍ndɔ᷄ŋ nāa̍ nūm chu̍a̍ le̍ mā 
tūīīnu̍ŋ ndu̍ īnyīɛ̍ɛ̍ mā ma̍l ndu̍? 

4Vīsīo̍o̍ ho̍ō nɔ̄lā mbō tōsa̍ chɛ̄la᷅ŋndo̍ a̍ nūm le̍ mbō wa̍ bu̍ɛ̍ī nu̍m wa̍li̍ le̍ fɛ̍ɛ̍ŋ a̍ 
fɛ̍ɛ̍? 

5Ā nɔ̄lā mā pi̍su̍l a̍ vīsīo̍o̍ ho̍ō mɛ̄ɛ̍ chūāāmbūa̍a̍ pīsūl nu̍a̍ā a̍ yōū chūa̍a̍ yɛ̍? Ā nɔ̄lā 
mā ba̍a̍ ndu̍ yōōle̍ŋ mā ba̍lu̍ a̍ ndu̍ bu̍ɛ̍i̍yāā nūm a̍ la̍a̍ndūa̍a̍ o̍ hɔ̄l? 

6A̍ ko̍ma̍l ni᷅ŋ wānāā yɔ̄ɔ̄yāa̍ vīsīo̍o̍ ho̍ō pīsīo̍o̍? 

A̍ ko̍ma̍l ni᷅ŋ wānāā pīsīāā ŋ̄vīsīa̍a̍ ma̍ wā vīsīŋ ndɔ̄ɔ̍ŋ kīlī kīlīo̍o̍ le̍ pīsīo̍o̍? 

7Ā nɔ̄lā mā vi̍i̍ vi̍i̍ vīsīo̍o̍ ho̍ō a̍ ba̍lta̍ yɔ̍ɔ̍yāāla̍ŋ mā dīī ndu̍, 

ɔ̄ɔ̄ mā chūkū ndu̍ bōlle̍ŋ a̍ chīŋɔ̍le̍ŋ? 

8Ō cho̍ wɔ̍ sɔ̍ɔ̍ŋ kpo̍u̍ le̍, bāa̍ bɛ̍ɛ̍ yɔ̍ɔ̍ wɔ̍ mā pi̍la̍ŋ ndu̍, tē ō yīŋga̍ a̍ nūm pɛ̍, a̍ de᷅l 
lɛ̍ bɛ̍ɛ̍ kɔ᷅l le̍ ī wāā le̍nde̍ to̍sā le̍. 

9Tē wānā che᷅ vīsīo̍o̍ ho̍ō pɛ̍ nyɔ᷅, sīōōŋnde̍ bi̍ī nu̍m ni̍, kɔ̄l de᷅l nu̍m bɛ̍ɛ̍ le̍ ndu̍ 
sīmūl te̍. 

10Tē vīsīo̍o̍ ho̍ō dɔ̄ɔ̄nu᷄ŋ tu̍mbe̍ pɛ̍ mbō kūŋgu̍la̍ŋ, wānā o̍ wānā nɔ̍lā mbō si᷄m ndu̍ 
o̍ hɔ̄l te̍. 

11Ō nɛ̄ɛ̍nɛ̍ si̍mūl lɛ̍ ndu̍ mī wānā ko̍ŋ ō lo̍ yōōmū? Wānā o̍ wānā cho̍ o̍ chi̍e̍ēŋndo̍ 
chōo̍ mā nɔ̍la̍ mā si̍mu̍l vīsīo̍o̍ ho̍ō le̍. 

12I̍ chɔ᷅m ndɔ̍ nu̍m a̍ vīsīo̍o̍ ho̍ō o̍kɔ̄ɔ̄ mɛ̄ɛ̍ o̍ cho̍ vīsī tɔ̍ɔ̍ma̍ bɛ̄ndū, ndu̍yɛ̍ mbo̍ wā 
vīsī kpāāyā yɛ̍. 

13Vīsīo̍o̍ ho̍ō kōōŋgo̍ ndɔ̄ɔ̍ wānā o̍ wānā nɔ̍lā ndu̍ pīɔ̄lɔ̄ɔ̄ le̍. Wānā cho̍ mbō nɔ̍lā 
kōōŋgo̍ ndɔ̄ ko̍ŋ būlī le̍. 

14Wānā o̍ wānā cho̍ mbō nɔ̄la̍ vīsīo̍o̍ ho̍ō sōndōo̍ kānyā le̍. Chīŋu᷄ŋ cho̍ ndu̍ o̍ 
sōndō wo̍ŋ, tē wānā che᷅ mu̍ŋ pɛ̍ sīōōŋnde̍ bi̍ī nu̍m ni̍. 

15Kēēŋgēla̍ cho̍ ndu̍ o̍ kɔ̄ɔ̄ la̍ŋ kālo̍o̍ wānā cha᷅ ko̍ āā pōūwo̍ ni̍, ndu̍yɛ̍ lā bīīla᷅ŋ 
kpi̍ŋ kpi̍ŋ. 

16Ō pīlɛ̍ bɛ̍ɛ̍ cho̍ o̍ ma̍lāā chāa̍ŋ ndɔ̍, mī hūēīyīī lūɛ̄ī bɛ̍ɛ̍ le̍. 

17Lā bīīla᷅ŋ kpi̍ŋ kpi̍ŋ, wānā nɔ̍lā mā ya̍wa̍ bɛ̍ɛ̍ o̍ pi᷅lɛ̍ le̍. 

18Vīsīo̍o̍ ho̍ō, tē ō kpīsi̍ŋa̍ pɛ̍, tɛ̄ɛ̄ŋgūlā yīŋnde̍ŋ fūlāa̍ ndu̍ o̍ tɛ̄ɛ̄ŋgūlā mi᷄ŋnda̍ŋ. 
Hɔ̄ltā ndɔ̄la̍ŋ dīūwɔ̄ɔ̍ wānā che᷅ pɛ̍ āā dɛ̄ŋgūlta̍ŋ ni̍. 

19Tē ō kānya̍ sōndōo̍ pɛ̍, yīŋnde̍ŋ kīōlōo̍ ndu̍ o̍ sōndō, mī lē sɛ̄ŋi̍ŋ mɛ̄ɛ̍ yīŋnde̍ŋ lē 
wā nu̍a̍ā sānde̍i̍, mī tɛ̍ŋgɛ̍ tɛ̍ŋgɛ̍la̍ŋ lā hūūlū yɛ̍. 

20Mɛ̄ɛ̍ nda̍ wā nu̍a̍ā bīl nyāma̍lɛ̍i̍yo̍ lōmɔ̄ɔ̍ mī ku᷄mnde̍ wa̍ ītūkpā tūkpɛ̄i̍ yɛ̍, le̍nde̍ 
ku᷄mnde̍ fūlā ndu̍ o̍ lāmīli̍ŋ ni̍. 

21Tē ō yōōmu̍ pɛ̍ fu̍ū yīŋnde̍ŋ sānde̍i̍ wu᷅m, yīŋnde̍ŋ kīōlōo̍, ndu̍yɛ̍ hūēīyīī ndūɛ̍i̍ 
kpāāyāa̍ pīla̍ i̍ nɔ̍ ni̍. 

22Kɛ̄si̍i̍ ndūɛ̍i̍ wāŋnda̍ chɔ̄ɔ̍ ndi̍ nyɔ᷅, mī sīōōŋnde̍ bi̍ī nda̍. 

23Dīāllūŋ ndɔ̄ɔ̍ŋ ŋ̄ kālā kpo᷅ke̍ bɛ̍ndū. Vīsīŋ ndɔ̄ɔ̍ŋ ī pīlɛ̍ bɛ̍ɛ̍ cho̍ i̍ma̍lāā chāa̍ŋ ndɔ̍ 
le̍. 

24Kɔ̄l ndɔ̄ɔ̍ ō kālā kpo᷅ke̍, kālo̍o̍ wānā cha᷅ ko̍ āā pōūwo̍ ni̍. 

25Tē ō yīŋga̍ pɛ̍, wānāā kpāāyāā bɛ̍ndūa̍a̍ kpo̍u̍ sīōōŋnde̍ bīyɔ̄ɔ̍ nda̍, dīāllo̍ŋ mī ŋ̄ 
kpɛ̄li̍ nda̍ tu᷅. 

26Ā lɔ̄wa̍ ndu̍ bɛ̍ɛ̍ a̍ īmɔ̄ɔ̄ mūɛ̍i̍ lu̍e̍ī le̍. Ā vi̍ɔ̍ ndu̍ bɛ̍ɛ̍ a̍ ba̍l, kɛ̄lɛ̄ŋgāā a̍ lēchīŋɔ̍, ɔ̄ɔ̄ a̍ 
nyɛ̄ o̍ nyɛ̄ chēle̍ŋ, bōlīo̍o̍ bɛ̍ɛ̍ ā bo̍lī ndu̍ le̍. 

27Nyɛ̄ o̍ nyɛ̍ cho̍ ō tōōsīāā a̍ chīli̍ŋnde̍ ŋ̄ cho̍ nyɛ᷅ o̍ a̍ ndu̍ le̍. Ā chā bɛ̍ɛ̍ ko̍ būlɔ̍ŋsīi̍ye̍ 
āā yɔ̄m sīōvɛ̍i̍yo̍ ni̍. 

28Ā wa̍ ndu̍ bɛ̍ɛ̍ vi̍i̍ vīīyo̍ a̍ chīŋūa̍ŋ ō nye̍e̍nūŋ te̍. Yālāā nda̍ wā ndu̍ vīī vīīyo̍ a̍ 
pōūtā fa̍āŋnda̍la̍ŋ te̍, ō chā ko̍ bɛ̍ɛ̍ āā pēī ve̍sɛ̍i̍ye̍ cho̍ ndu̍ chīɛ̄ɛ̄lɔ᷄ŋndo̍ chōo̍ ni̍. 

29Tē lɔ̄ɔ̍ nda̍ wa̍ ndu̍ a̍ yɔ̄mīī bīŋgīe̍i̍ ni̍, ō tūɛ̄īnūŋ ko̍ bɛ̍ɛ̍ āā fu̍e̍ēŋnde̍ nda̍ chō ndu̍ 
chūchɔ̄ɔ̍ chōo̍ ni̍. Tē ō chē pɛ̍ mā wa̍ ndu̍ vīī vīīyo̍ a̍ ba̍lta̍ŋ, māmɔ̄ɔ̍ o̍ ma᷅m ni̍. 

30Kēēŋgēla̍ cho̍ ndu̍ o̍ dēmbōo̍ lēbɛ̄ŋgu̍la̍ŋ, lā sɛ̄ɛ̄mbīāā si̍o̍mbu̍ si̍o̍mbu̍. Tē ō wa̍ 
sāsɔ᷄ŋndo̍ o̍ lōōlīo̍o̍ ni᷄ŋ pɛ̍, kɔ̄la̍ŋ a̍ lōōlīo̍o̍ tɛ̄ɛ̄ndīa̍a̍ mɛ̄ɛ̍ nāūwa̍ ā kūā nu̍a̍ā ā wāa̍ 
yɛ̍. 

31Tē ō wa̍ kɔ̄la̍ŋ o̍ mɛ̄ŋmā īhɛ᷄lla̍ŋ bɛ̄ŋgu̍ pɛ̍, mɛ̄ŋnda̍ŋ kɔ̄la̍ŋ a̍ kālāŋīa̍ŋndo̍ 
kpu̍ūye̍, mī mā hūūlū mɛ̄ɛ̍ chūɛ̄īya̍ŋ mā wā ŋo̍lɔ̄ɔ̍ nu̍a̍ā mī mā hūūlū pe̍su̍ pe̍su̍ 
yɛ̍. 

32Hīīyo̍ mbō kīnda᷅ŋ ndu̍ a̍ mākɔ̄ɔ̄ tu̍a̍ŋ bɛ̍ndū, mī nyɔ̄ɔ̍ dēndū ndu̍ a̍ mākɔ̄ɔ̄ fo̍. 

33O̍ chi̍e̍ēŋndo̍ chōo̍ kpo̍u̍, nyɛ̄ o̍ nyɛ̄ yōōmāā cho̍ mī wānā tu̍u̍ ndu̍ a̍ vīsīo̍o̍ ho̍ō 
le̍. Ndu̍yɛ̍ ō cho̍ nyɛ᷅ yōōmāa̍ nɔ̍ īsīōōŋ te̍ o̍ cho̍ le̍. 

34Nyāā yōōmāā tūa̍a̍ kpo̍u̍, ō chi̍nūŋ nda̍ o̍ hɔ̄l nyɛ̄ o̍ nyɛ̄ le̍. Ndu̍ cho̍ māsāa̍ le̍ 
nyāā yōōmāā tūa̍a̍ kpo̍u̍ ni̍. 

Cho̍o̍bū 42 

Cho̍o̍bū so̍ō sūɛ̍i̍ mɛ̍ɛ̍lɛ̄i̍ nāa̍ Mɛ̄lɛ̄ka̍ chūā 
1O̍ ko̍ŋ kɔ̍ɔ̍lī, mi̍ Cho̍o̍bū di̍mūl Mɛ̄lɛ̄ka̍ Ya̍a̍wɛ̄ɛ̄ āā, 

2Ōo̍ Mɛ̄lɛ̄ka̍ Ya̍a̍wɛ̄ɛ̄, I̍ si̍nā māā kpāāyāa̍ kpo̍u̍ nu̍m o̍ bā o̍ cho̍ ni̍. Nyɛ̍ o̍ nyɛ̄ ŋ 
yēēma̍ le̍ tōsāa̍ pɛ̍ ā nɔ̄lā mā to̍sa̍ ndu̍. 

3Nyɛ̄ kōŋ bɛ̍ɛ̍ ŋ̄ nyūna̍ ya̍ ni̍ māā, wāna̍ māāvɛ̄ɛ̍nɛ̍ ŋ̄ chō yɛ̄, nūm Cho̍o̍bū, nu᷄m 
si̍nā ho̍ō nyɛ̄ o̍ nyɛ̄ le̍ wo̍, mā si̍ka̍ a̍ tūūlā nīla̍ŋ? Ndu̍yɛ̍ māā lē kɛ̄ndɛ̍ī, nyɛ̄ o̍ nyɛ̄ 
ya̍ I̍ so̍ō, I̍ si̍nā ndu̍ pɛ̄ŋgu̍ le̍ Mɛ̄lɛ̄ka̍. Sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ ya̍ I̍ si̍nā bɛ̍ɛ̍ pɛ̍ŋgu̍ 
le̍ wo̍ŋ, mu̍ŋ wa̍ ya̍ fūlāa̍ o̍ sōndō ni̍. 

4Le̍la̍ŋ bɛ̍ɛ̍ ŋ̄ dīmu̍l la̍ ni̍ māā ya̍ I̍ ya̍ŋ nu̍m nīla̍ŋ, mā nyu̍u̍ni̍a̍a̍ ya̍ mī mu̍li̍ nu̍m 
dīōm. 

5Pāāndū tūēīyɔ̄ɔ̍ ko̍ni̍ ya̍ i̍i̍ tu̍e̍ī a̍ nūm o̍kɔ̄ɔ̄ ni̍ Mɛ̄lɛ̄ka̍, kɛ̍ I̍ che᷅ ni᷅ŋ nu̍m a̍ hɔ̄ltē 
nīle̍ŋ pɛ̍ɛ̍ŋ. 

6Nyɛ̄ o̍ nyɛ̄ ya̍ i̍i̍ di̍mi̍ I̍ di̍mi̍ lɛ̍ le̍. Nyɛ̄ ko̍ŋ ya̍ I̍ cha̍l o̍ chu̍ndo̍o̍ ni᷄ŋ a̍ o̍ pūlta̍ŋ ni᷄ŋ 
ni̍ le̍ chɔ̄mndo̍ māā I̍ to̍sa̍ yɔ̄ŋ wɔ̄ɔ̍ŋndo̍ a̍ nūm. 

Nyɛ ̍yɔn̍u̍ŋ o̍ mɛɛ̄l̄u̍la̍ŋ ndo̍ 
7Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ sūɛ̍i̍ nāa̍ Cho̍o̍bū chu̍a̍ kpo̍u̍, mbo̍ dīmūl Ɛ̄līfa̍a̍sī, 
Cho̍o̍bū chāa̍ŋ ndɔ̍ chɛ̍ŋ Tɛ̍māŋ chi̍e̍e̍ wo̍, āā, “Nūm ni̍, chāāŋāā nūm a̍ ŋi̍ɔ̍ɔ̍ŋnda̍ 
ni̍, I̍ dɔ̍ɔ̍nu᷄ŋ tu̍mbe̍ a̍ nya̍, kāni̍ fo̍ndōle̍, nya̍ ya̍a̍ ki̍nɛ̍i̍ wānā o̍ wānā di̍mi̍ to᷅nya̍ 
cho̍ a̍ ya̍ o̍kɔ̄ɔ̄ wo̍ le̍. Bu̍ɛ̍ī nūu̍ Cho̍o̍bū ndu̍ pīlɛ̍ kpe̍ nɔ̍la̍ ni̍ mbo̍ dīmī tōnya̍ cho̍ a̍ 
ya̍ o̍kɔ̄ɔ̄ wo̍. 

8Le̍la̍ŋ lā bīi̍ na̍ūwa̍ ā ŋɔ᷄mmɛ̍ū, a̍ sāa̍ fɔ̍ŋndu̍a̍a̍ ā ŋɔ᷄mmɛ̍ū, mī lā kūɛ̄ nāa̍ bu̍ɛ̍ī nūu̍ 
Cho̍o̍bū chu̍a̍, mī lā kɔ̍ so̍lī sa̍lā lūāmāa̍ o̍ ya̍ lo̍. Tē lā chīi̍ pɛ̍ kpo̍u̍ bu̍ɛ̍ī nūu̍ Cho̍o̍bū 
cho̍ pīɛ̄ī le̍ nya̍, ndu̍yɛ̍ I̍ cho̍ pīɛ̄īlē ndɔ̄le̍ŋ tūēīyɔ̄ɔ̄, mī ma̍l nya̍ le̍ nyɛ̄ nya̍ tōsa̍ wo̍, 
I̍ tu̍sī lɛ̍ nya̍ nyɛ̄ pālāā chōo̍ mɛ̄ɛ̍ nya̍ a̍a̍ nɔ̍ le̍ ndu̍ sɔ̄lāa̍ yɛ̍ le̍. Bu̍ɛ̍ī nūu̍ Cho̍o̍bū 
ndu̍ pīlɛ̍ kpe̍ di̍mi̍ tōnya̍ cho̍ a̍ ya̍ o̍kɔ̄ɔ̄ wo̍ ni̍, kɛ̍ nya̍ ki̍nɛ̍i̍ wānā pi᷅lɛ̍ bɛ̍ɛ̍ di̍mi̍ 
to᷅nya̍ kōŋ te̍.” 

9O̍ ko̍ŋ, Ɛ̄līfa̍a̍sī ni̍, Bi̍li̍dāā ni̍, So̍fāā ni̍, ma̍ tōsā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ 
yɛ̍. Ndu̍yɛ̍ mɛ̄ɛ̍ Cho̍o̍bū pi̍ɛ̍i̍ le̍ nda̍ mi̍ Mɛ̄lɛ̄ka̍ mūlī pīɛ̄īlē ndɔ̄le̍ŋ. 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgī vɛ̄lɛ̄ Cho̍o̍bū nɛ̄ŋī, mi̍ Cho̍o̍bū su᷅l mbo̍ 
hīāū sūl pāāndōo̍. Nyɛ̄ o̍ nyɛ̄ Cho̍o̍bū ndu̍ o̍o̍ nɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ mi̍ŋgī mu̍ŋ 
sālā tīɔ̍ɔ̍ŋ ti̍ɔ̍ɔ̍ŋ tu᷅. 

11O̍ ko̍ŋ kɔ̍ɔ̍lī, pɔ̄mbūa̍a̍ Cho̍o̍bū wa̍ ni̍, bɛ̄ndāā ndūa̍a̍ ni̍, a̍ yēmāa̍ ndūa̍a̍, a̍ wānāā 
nda̍ a̍a̍ si̍īni̍āŋ pa̍a̍ndū nda̍ nda̍ā wa̍, ma̍ kūā Cho̍o̍bū yīlɔ̄ɔ̄. Ndu̍yɛ̍ mi̍ Cho̍o̍bū 
bɛ̍ɛ̍ndīāā nyɛ̄ dīāā kɔ̄l kɛ̄ndɔ̄ɔ̍, ma̍ dīā nda̍ nda̍ā lātūlu̍. O̍ ko̍ŋ kɔ̍ɔ̍lī, ma̍ yīl ndu̍ 
yīlɔ̄ɔ̄ dɛ̍nɛ̍ pa̍lāa̍, ma̍ nyɔ̄ɔ̄lū ndu̍ kɔ̄llo̍ ni᷄ŋ le̍ nyɛ̄ o̍ nyɛ̄ pālāā Mɛ̄lɛ̄ka̍ Ya̍a̍wɛ̄ɛ̄ o̍ 
ha̍ndu̍ ndu̍ chōo̍. Nda̍ kpo̍u̍ mi̍ wānā o̍ wānā bi̍ī nyɛ̄ sɔ̄lāā pɔ̄mbɔ̄ a̍ kēlɛ̄i̍ īko̍o̍līi̍ye̍ 
ma̍ kē Cho̍o̍bū. 

12Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mɛ̍ɛ̍lū Cho̍o̍bū sa̍lā dɔ̄wɔ̄ɔ̄, mi̍ Cho̍o̍bū su᷅l mbo̍ hīāū sūl 
pāāndōo̍. Mi̍ Cho̍o̍bū sɔ̍lā ni᷅ŋ sāa̍ wāa̍la̍ŋ tɔ̍ a̍ lā hīɔ̍ɔ̍lu̍ (14,000), a̍ nyɔ̍mi̍a̍a̍ wāa̍la̍ŋ 
lā ŋɔ᷄mpu᷅m (6,000), a̍ nāūwa̍ wāa̍la̍ŋ lā tīɔ̍ɔ̍ŋ (2,000), a̍ sōfɛ̍li̍a̍a̍ la̍a̍ndūa̍a̍ wāa̍ ō 
pīlɛ̍ (1,000). 

13Mbo̍ sɔ̄lā vɛ̄lɛ̄ chūāūwa̍ ŋ̄wāŋ tɔ̍, pūa̍a̍ ā ŋɔ᷄mmɛ̍ū a̍ wāŋ lāāndūa̍a̍ ā yāa̍. 

14Chūā ndɔ̍ tāso̍o̍ mbo̍ kē ndu̍ dīōla̍ŋ āā Chɛ̄mi̍māā, ō dīi̍ŋ ndɔ̄ɔ̍ āā Kɛ̄si̍yā, ō yāa̍ 
ndɔ̄ɔ̍ āā Kɛ̄lūɛ̄ŋ Ha̍pɔ̍kī. 

15O̍ lɛ̄ŋndē lēŋ ni᷄ŋ ki̍nɛ̍i̍, wānā la̍nɔ̍ o̍ wānā la̍nɔ̍ ve̍ lo̍ŋ mī ndu̍ o̍o̍ si̍i̍ma᷅ŋ na̍ŋɔ̄ɔ̍ a̍ 
chūāūwāā ndūāā la̍a̍ndūāā kāŋ te̍. Ndu̍yɛ̍ nda̍ bɛ̍ɛ̍, mi̍ Cho̍o̍bū fi̍nyā ndā ke᷅ nda̍ 
nyɛ̄ ki̍ɔ̍ɔ̍ŋ kpɛ̍ kpɛ̍ mɛ̄ɛ̍ o̍ ke̍ yēmāa̍ ndāa̍ yɛ̍. 

16O̍ ko̍ŋ kɔ̍ɔ̍lī, mi̍ Cho̍o̍bū chi̍ī vɛ̄lɛ̄ wɔ̄sīla̍ŋ kɛ̄mɛ̄ a̍ be̍le̍-hi̍ɔ̍ɔ̍lu̍ (40) ma̍lāŋ o̍ wu᷅. 
Ō lo̍ yōōmū mbo̍ chā chūāā ndūāā ma̍māā ku̍ndāla̍ŋ lā yāa̍ ku̍ndā tāso̍o̍, a̍ ku̍ndā 
dīi̍ŋ ndɔ̄ɔ̍ a̍ ō yāa̍ ndɔ̄ɔ̍. 

17O̍ ko̍ŋ kɔ̍ɔ̍lī, mi̍ Cho̍o̍bū o̍ wu᷅, ō wa̍ ni᷅ŋ ō yūvɛ̍i̍ ku̍ndɛ̍ɛ̄ bɛ̄ndū. 

Sa᷅m 

Sa᷅m 1 

YĀU̍ TĀSO̍O̍ 
(Sa᷅m 1—41) 

Tɔn̄ɔɔ̄ ̍le̍ wānāa̍ Mɛl̄ɛk̄a̍a̍ 
1Wānāa̍ cho̍ ha̍ā ā tu᷅l si̍lālā wānāā wɔ̄ɔ̍ŋnda̍ kɔ̄ɔ̄lī le̍, ā chu̍ē ka̍ālā wānāā wɔ̄ɔ̍ŋnda̍ 
le̍, ā sɔ̍ɔ̍ŋgūū wa̍nāa̍ ma᷅m sɔ̍ɔ̍ŋ Mɛ̄lɛ̄ka̍ŋ nda̍ chōo̍ le̍, wānāā wāā nu̍a̍ā ā pɛ̄l tɔ̄nɔ̄ɔ̍. 

2Nda̍ nda̍, pɛ̄ɛ̄kūla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ la̍ hɛ̍nāŋ nda̍ chūa̍a̍ ni̍. Īdīi̍ ni̍, īchɔ̄l ni̍, ā 
chō sāwāla̍ la̍ŋ nūa̍a̍ o̍ yāu̍wo̍ ni᷄ŋ, mā yīyāŋ a̍ la̍ŋ. 

3Mɛ̄ɛ̍ nda̍ tūāl nu̍a̍ā yɔ̄mndo̍ o̍ pīo̍o̍ kɔ̄ŋgɔ̍, pēi̍ ndūɛ̍i̍ ī nya̍mālā le̍, ndu̍yɛ̍ tē 
bōōndi̍i̍ ndūɛ̄ī ku̍a̍mɛ̄i̍ ī fūūlu̍u̍ dɔ̍ɔ̍ pɛ̍, ō kōm yɛ̍, le̍nde̍ wānāā wāā nu̍a̍ā ā chō ni̍. 
Nyɛ̄ o̍ nyɛ̄ nda̍ tōsa̍ nāŋɔ̄ɔ̍ o̍ na᷅ŋ ni̍. 

4Kɛ̍ wānāā yɔ̄ŋndā wɔ̄ɔ̍ŋnda̍ nda̍, ī chō le̍nde̍ a̍ nda̍ le̍. Mɛ̄ɛ̍ tɛ̄fɛ̍la̍ŋ lā chō nu̍a̍ā, tē 
hūēīye̍ ī hɔ᷄ŋ pɛ̍ ī kūɛ̄nu᷄ŋ a̍ la̍ŋ yɛ̍, le̍nde̍ nda̍ chō ni̍. 

5Le̍la̍ŋ, bōōndi̍i̍ Mɛ̄lɛ̄ka̍ kīlūl ni̍ŋ wānāā wɔ̄ɔ̍ŋnda̍ yāmɛ̍i̍ le̍ nda̍ nyɛ̄ pālāa̍ tūsīo̍o̍ 
chōo̍ ve̍, fo̍ndāŋ bɛ̍ɛ̍ ve᷅ ni̍ŋ a̍ nda̍ le̍, wānāā yɔ̄ŋndā wɔ̄ɔ̍ŋnda̍ ā ve᷅ ni̍ŋ wa̍nāa̍ cho̍ 
sa̍kpō Mɛ̄lɛ̄ka̍ o̍ hɔ̄l la̍ tɛ̄ɛ̄ŋ te̍. 

6Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ nda̍ nda̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ wā nda̍ māndāa̍. 
Kɛ̍ wānāā yɔ̄ŋndā wɔ̄ɔ̍ŋnda̍ nda̍, ā chō hūnɔ̄ɔ̄ nda̍ tɛ̄ɛ̄mbūū. 

Sa᷅m 2 

A̍ Māsā bɛn̍dū Mɛl̄ɛk̄a̍ hɛl̄i ̍wo̍ o̍kɔɔ̄ ̄
1Vɛ᷅ mi̍ lɛ̄ŋīi̍ pi̍ɛ̍ī Mɛ̍lɛ̄ka̍ le̍ ve̍ ī yīi̍ de̍fo̍o̍, mi̍ wāŋnda̍ ā yīīna᷅ŋ fo̍ndō fu̍u̍? 

2Māsāā bɛ̍ndūa̍a̍ o̍ lɛ̄ŋīi̍ pi̍ɛ̍ī Mɛ̍lɛ̄ka̍ le̍ ve̍ ni᷄ŋ ā bɛ̍ɛ̍ndi̍a̍ŋ. Wānāā bɛ̄ndūa̍a̍ ā 
kɛ̄ɛ̄si̍a̍a̍ ma̍ sīmūl Mɛ̄lɛ̄ka̍ Ya̍a̍wɛ̄ɛ̄ nda̍ Māsā bɛ̍ndū o̍ hɛ̍li̍ wo̍. 

3Ā bīī ma̍ dīmu̍la᷅ŋ āā, “Lā ŋ̄ fūla᷅ŋ nda̍ o̍ bā bɛ̄ŋgu̍. 

Ŋ̄ fūla᷅ŋ o̍ chɛ̄lē ndāle̍ŋ bɛ̄ŋgu̍.” 

4Kɛ̍ ndu̍yɛ̍, nāa̍ Mɛ̄lɛ̄ka̍ Ya̍a̍wɛ̄ɛ̄ cho̍ nu̍a̍ā o̍ kpe̍ŋgbe̍i̍ ndɔ̍ lēmāsāa̍ chōo̍ wa̍, 
māmɔ̄ɔ̍ ko̍ni̍ o̍ ma᷅m nda̍ ni̍, sɔ̄ɔ̍ŋ nyɛ̄m māmāā fo̍ndō ko̍ni̍ o̍ cha᷅ kɛ̍ɛ̍sīāālā ndāla̍ŋ 
ni̍. 

5O̍ ko̍ŋ, mbō dɔ̄ɔ̄nu᷄ŋ tu̍mbe̍ a̍ nda̍ ō kālā ka̍lā, mbō tūūlu̍ kɔ̄l a̍ nda̍, mī kɔ̄lta̍ŋ lā 
yɔ̄nu̍ŋ nda̍ ni᷄ŋ ye᷅ŋ yēŋ a̍ sīōōŋnde̍. 

6Mbō dīmu̍l nda̍ āā, “I̍ yu̍lū Māsā Bɛ̍ndōo̍ le̍ wāa̍ Māsāa̍ Sa̍a̍yɔ̄ŋ, pēmbīī nīi̍ kāsīe̍i̍.” 

7Mi̍ māsā bɛ̍ndōo̍ dīmī āā, “I̍ chɔ᷅m ndɔ̍ nya̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ wo̍. 

Ō dīmu̍l la̍ āā, ‘Nu᷄m cho̍ po̍ nūu̍ ni̍. I̍ si̍mnu᷄ŋ ha̍ū fi̍nyā nūm. 

8Nyu̍na̍ ya̍ dīōm mī ke̍ nu̍m lɛ̄ŋnde̍ kpo̍u̍, mī ke̍ nu̍m wāŋnda̍ chi̍e̍ēŋndo̍ kpo̍u̍ mā 
wa̍ nyɛ̄ nūm. 

9Ā chō nda̍ kōŋɔ̄ɔ̄ a̍ tīnda̍ īchīli̍ŋndo̍ mā yi̍mi̍ nda̍, mɛ̄ɛ̍ wānā lu̍a̍ā nu̍a̍ā kpɛ̍ɛ̍nɛ̍i̍ 
pūūlūe̍i̍ mā pe̍si̍ ndi̍ wɔ̍ wɔ̍ yɛ̍.’ ” 

10Le̍la̍ŋ, nya̍ māsāā bɛ̍ndūa̍a̍, lā nɔ̍ ta̍āsi̍o̍o̍. Nya̍ wānāa̍ cho̍ lɛ̄ŋnde̍ bōlle̍ o̍ 
chi̍e̍ēŋndo̍ ni᷄ŋ nda̍, lā tūe̍i̍ si̍lāa̍ ho̍ō. 

11Lā yɔ᷄ŋ si̍o̍ōŋnde̍, mī lā sōōlu̍u̍ Mɛ̄lɛ̄ka̍ Ya̍a̍wɛ̄ɛ̄, lā nyīīya̍ a̍ sīōōŋnde̍ le̍ ndu̍. 

12Lā tūndu̍ŋ ndu̍ o̍ lābɛ̄ŋgu̍ ni̍ŋ, yɔ̄ŋi̍ o̍ dɔ̍ɔ̍nu̍ŋ tu̍mbe̍ le̍ sɔ̄ɔ̍ŋ nya̍ chō tōsāa̍ wo̍ŋ, 
yɔ̄ŋi̍ o̍ dɔ̍ɔ̍nu̍ŋ tu̍mbe̍ chɔ̍ chɔ̍ mbō tɛ̄ɛ̄mbu̍u̍ nya̍. Kɛ̍ wānāa̍ hu᷅ŋ nāa̍ ndu̍ chu̍a̍ le̍ 
nda̍ māndāa̍ wa̍ nda̍ nda̍, ā pɛ̄l tɔ̄nɔ̄ɔ̍. 

Sa᷅m 3 

Pīɛī̄lē īdīil̍e̍ŋ le̍ māla̍ Mɛl̄ɛk̄a̍a̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, ya̍a̍mɔ̍ɔ̍wa̍a̍ si̍mu̍l la̍ wa̍ ā chō fāŋgā. Ya̍a̍mɔ̍ɔ̍wa̍a̍ cho̍ ya̍ 
chīēīyo̍ wa̍ ā chō ā bɔ̄ɔ̍. 

2Ā chō dīmīo̍o̍ āā, “Mɛ̄lɛ̄ka̍ cho̍ ndu̍ pīŋī le̍.” 

3Kɛ̍ ndu̍yɛ̍, nūm Mɛ̄lɛ̄ka̍ Ya̍a̍wɛ̄ɛ̄, nu᷄m ma̍ndā ya̍ a̍ te̍le̍ŋ kpūndɔ̍ɔ̍ ni̍. 

A̍ to̍sa̍ mi̍ sɔ̍lā bɛ̍ɛ̍le̍ bɛ̍ndūle̍ŋ. Nu᷄m ke̍ ya̍ kɔ̄l sīmūlāa̍ ni̍. 

4Tē I̍ ve̍e̍lu̍ nūm Mɛ̄lɛ̄ka̍ Ya̍a̍wɛ̄ɛ̄ le̍ ya̍ mālāa̍ pɛ̍, nāa̍ ŋ̄ chō o̍ pēmbīī nūm i̍ kāsīe̍i̍ 
chōo̍ wa̍, a̍ lo̍ o̍ ko̍ŋ a̍ mu̍li̍ ya̍ dīōm, a̍ ma̍la̍ ya̍. 

5Nūm Mɛ̄lɛ̄ka̍ Ya̍a̍wɛ̄ɛ̄, nu᷄m ke̍ ya̍ kɛ̍ndi̍a̍a̍ ni̍, le̍ he̍ī, tē I̍ hi̍ni̍ pɛ̍ I̍ lɔ̍lnu̍ŋ kpo̍o̍, 

īdīi̍ I̍ te̍ndū le̍nde̍ yɛ̍lɛ̍kɛ̍lɛ̍ɛ̍. 

6Sīōōŋīī bɛ̍ɛ̍ cho̍ ya̍ le̍ ya̍a̍mɔ̍ɔ̍wa̍a̍ wa̍a̍la̍ tɔ̍ wa̍, a̍ ba̍lu̍ ya̍ wa̍ le̍. 

7O̍o̍ Mɛ̄lɛ̄ka̍ Ya̍a̍wɛ̄ɛ̄, hu̍ŋ fɔ̍, hu̍ŋ ba̍ŋā ya̍ Ya̍a̍mɔ̍ɔ̍wa̍ o̍ bā Mɛ̄lɛ̄ka̍ nūu̍. Ā sōŋ 
ya̍a̍mɔ̍ɔ̍wa̍ nīa̍a̍ kpo̍u̍, ā nɔ᷅ lɛ̍ kpāāyā mā yɔ᷄ŋ ya̍ nyɛ̄ le̍. 

8Mɛ̄lɛ̄ka̍ Ya̍a̍wɛ̄ɛ̄, ndu̍ ba̍ŋā wa᷅ŋndo̍ Ya̍a̍mɔ̍ɔ̍wa̍a̍ o̍ bā ni̍. Mbɔ̄ dɛ̍nɛ̍ ndɔ̄ kɛ̍ndɔ̄ɔ̍ ō 
wa̍ wānāa̍ ndūa̍a̍ chōo̍ fɔ̍. 

Sa᷅m 4 

Pīɛī̄lē īchɔl̄te̍ŋ le̍ māla̍ Mɛl̄ɛk̄a̍a̍ 
1O̍o̍ Mɛ̄lɛ̄ka̍, nu᷄m cho̍ wāna̍ su̍ŋgū le̍ ya̍ wo̍ ni̍, ya̍ŋ ya̍ nīla̍ŋ mā mu̍li̍ ya̍ dīōm. I̍ wa̍ 
o̍ kpūndɔ̍ɔ̍ ni᷄ŋ ma̍ sōlī ya̍ lēni᷄ŋ. Yāndi̍i̍ to̍sa̍l la̍ dɛ̍nɛ̍ kɛ̍ndɛ̄ mā mu̍li̍ pīɛ̄īlē nīle̍ŋ. 

2O̍o̍ nya̍ chūāā ŋ̄wāŋndā chīe̍e̍, bāā lā sa̍ŋgā wɔ̍ a̍ ya̍ bɛ̄ɛ̄la̍ŋ tɛ̄ɛ̄mbūūwo̍ le̍? Nya̍ 
bɛ̍ɛ̍ lā kāāla̍ sɔ̄ɔ̍ŋ fo̍ndo᷄ŋ fɔ̍. Lā Kāāla̍ bɔ̄ɔ̍ cho̍ōla̍ŋ. 

3Kɛ̍ ndu̍yɛ̍, lā sīna̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ wānāa̍ cho̍ sa̍kpō wa̍, le̍ mā 
wa̍ wānāā ndɔ̄. Tē I̍ ve̍e̍lu̍ ndu̍ o̍ pīɛ̄īle̍ŋ ni᷄ŋ le̍ ya̍ mālāa̍ pɛ̍, mūlīo̍o̍ o̍ mu̍lī ya̍ dīōm 
ni̍. 

4Sīōōŋnde̍ ī bīi̍ nya̍ mī lā ma̍l yɔ̄ŋndā wɔ̄ɔ̍ŋnda̍ŋ tōsāa̍. Tē lā hīni̍ īchɔ̄l pɛ̍, lā yīya̍ŋ 
nyɛ̍ kɛ̄ndɛ̍ī a̍ ndi̍ o̍kɔ̄ɔ̄, te̍le̍ŋ nya̍ wā i̍hi̍ni̍ mī lā mēi̍ do̍ŋ ndo̍. 

5Lā yɔ̄ŋgu̍ sa̍lāla̍ bɛ̍nda̍ la̍ŋ, ndu̍yɛ̍, mī lā dɔ̄ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. 

6Wānāā ka̍ ka̍ pīɛ̄īlē ndāle̍ŋ o̍ Mɛ̄lɛ̄ka̍ lo̍ le̍ cho̍ ni̍ āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, dɔ̍u̍ na̍a̍ 
sa̍lā mā ke̍ na̍a̍ nyɔ̄ɔ̍ŋ cha᷅po̍o̍li̍. Ke̍ na̍a̍ dɛ̍nɛ̍ kɛ̍ndɔ̄ɔ̍.” 

7Kɛ̍ ndu̍yɛ̍, mɛ̄ɛ̍ o̍ mɛ̄ɛ̍ nda̍ nɔ̍ nyɛ̍ dīa̍a̍ a̍ mūɛ̄īmā ndāa̍ŋ, kɔ̄l kɛ̄ndɛ̄ nūm Mɛ̄lɛ̄ka̍ 
Ya̍a̍wɛ̄ɛ̄ yɔ̍ŋgu̍ o̍ ke̍ ya̍ wo̍, 

ō hīōū kɔ̄l kɛ̄ndɛ̄ nda̍ nɔ̄ le̍ nyɛ̄ ndā di̍a̍a̍ a̍ mūɛ̄īmā ndāa̍ŋ ndo̍. 

8Tē I̍ hi̍ni̍ īchɔ̄l pɛ̍, I̍ lɔ̍lnu̍ŋ kpo̍o̍ŋ, sīōōŋīī bɛ̍ɛ̍ ve̍ ya̍ le̍, kāni̍ fu̍u̍le̍, nūm Mɛ̄lɛ̄ka̍ 
Ya̍a̍wɛ̄ɛ̄, nu᷄m pīlɛ̍ kpe̍ nɔ̍lā ni̍ mā ma̍nda̍ ya̍, nyɛ̄ bɛ̍ɛ̍ yɔ̍nūŋ ya̍ le̍ ni̍. 

Sa᷅m 5 

Pīɛī̄le̍ŋ le̍ mānda̍ Mɛl̄ɛk̄a̍a̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, tu̍e̍i̍ di̍ōmndā ya̍ cho̍ nu̍m dīmūllo̍ la̍ŋ. Ya̍ŋ ni᷅la̍ŋ o̍ kūŋndā 
nīla̍ dɛ̍nɛ̍ pa̍lāā la̍ŋ. 

2Ya̍ŋ ni᷅la̍ŋ o̍ kōŋu̍l nūu̍ nāa̍ nūm chu̍a̍, Māsānɔ̍ nī bɛ̍ndōo̍, nūm Mɛ̄lɛ̄ka̍ nūu̍, kāni̍ 
fu̍u̍le̍, nūm ya̍ pi̍ɛ̍ī ni̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, dīmīo̍o̍ nu̍a̍ā mī pāa̍le̍ŋ lē sɛ̄, mā tūēī ya̍ pīɛ̄īle̍ŋ. Pāa̍le̍ŋ sīɔ̍ɔ̍ 
ko̍ni̍ mā tūēī dīōm nūu̍. O̍ ko̍ŋ, mī I̍ cha̍l mī I̍ chu̍m nu̍m le̍ mɛ̄ɛ̍ ŋ̄ chō ya̍ dīōm mūlī 
yɛ̍. 

4Nūm Mɛ̄lɛ̄ka̍ a̍ ni᷅ŋ kɔ̍l a̍ sɔ̄ɔ̍ŋ wɔ̍ɔ̍ŋ wāŋnda̍ tōsā wo̍ŋ te̍. 

A̍ ke᷅ wa̍nā wɔ̍ɔ̍ŋndo̍ fo̍ndāa̍ o̍ cha᷄lta̍ nu̍mnda̍ŋ te̍. 

5A̍ hɛ̍na̍ŋ bɛ̍ɛ̍ mā chēnu᷄ŋ wa᷅na̍ yōŋgāa̍ o̍ hɔ̄l te̍. Wānā o̍ wāna̍ cho̍ wāna̍ dɛ̍nɛ̍ 
wɔ̍ɔ̍ŋ a̍ tu̍l nda̍ lēyɛ̄. 

6Tɛ̄ɛ̄mbūūwo̍ ŋ̄ tɛ̄ɛ̄mbūū wa̍nāā lāchōōwāa̍ ni̍. Wānāa̍ di̍ū wa᷅ŋnda̍ wa̍, a̍ wānāā 
lēyālāa̍, a̍ tu̍l nda̍ lēyɛ̄. 

7Kɛ̍ ndu̍yɛ̍, le̍ kāālā bɛ̄ndū ŋ̄ kāāla̍ chūāā ŋ̄wāŋndā chīe̍e̍ wo̍, I̍ nɔ̍lā mī hi᷅ŋ nāa̍ 
nūm chu̍a̍, mī so̍o̍lu̍u̍ nu̍m o̍ bɛ̍ɛ̍le̍ bɛ̍ndūle̍ŋ ni᷄ŋ, O̍ chīɛ̄ī nu̍m Mɛ̄lɛ̄ka̍a̍ ni᷄ŋ, chīɛ̄ī 
kāsīo̍o̍. 

8O̍o̍ Mɛ̄lɛ̄ka̍ Ya̍a̍wɛ̄ɛ̄, ma̍la̍ ya̍ mī to̍sa̍ nyɛ̍ cho̍ sa̍kpō nu̍m o̍ hɔ̄l le̍ tōsāa̍ wo̍, 
fo̍ndōle̍, I̍ nɔ̍ bɔ̄ɔ̍ ya̍a̍mɔ̍ɔ̍wa̍ kɔ̄ɔ̄lī. Chɔ̍m ya̍ nɛ̄ī nu̍mndo̍ nyɛ̄ kɛ̄ndɛ̄ wa̍la̍ŋ mī ku̍ɛ̄ 
lēchōo̍. 

9Ya̍a̍mɔ̍ɔ̍wa̍a̍ nīa̍a̍ ha̍ā, ā cho̍ wa̍nāa̍ sa̍ndu̍ le̍. Yēēmɛ̍i̍ tɛ̍ɛ̍mbāā ŋ̄wāŋndā chīe̍e̍ve̍ 
ko̍ni̍ cho̍ nda̍ o̍ kɔ̄lta̍ŋ ni᷄ŋ ni̍. Wānāa̍ ya̍ā cha̍a̍ŋāā ndāa̍ o̍ pīɔ̍mndo̍ ni᷄ŋ nda̍ nda̍ 
chō ni̍. Wānāā lēyālāā bɛ̄ndū nda̍ chō ni̍. 

10O̍o̍ Mɛ̄lɛ̄ka̍, ki̍lu̍l wa᷅ŋnda̍ ha̍ā yāmɛ̍i̍ mā tu̍si̍ nda̍ nyɛ̄ pālāa̍ cho̍o̍. To̍sa̍ mā hāu̍ 
o̍ yāŋɔ̄ɔ̄lē ndāle̍ nda̍ pi̍la̍ le̍ŋ. Le̍ yɔ̄ŋndā ndāla̍ wɔ̍ɔ̍ŋnda̍ŋ, a̍ le̍ sīmūl nda̍ sīmu̍l 
nu̍m ndo̍, tōu̍ nda̍ ā fāŋa̍ŋ nu̍m o̍ hɔ̄l. 

11Kɛ̍ wānāa̍ hu᷅ŋ nāa̍ nūm chu̍a̍ le̍ nda̍ mālāa̍ wa̍ nda̍ nda̍ ki̍nɛ̍i̍, to̍sa̍ mā dɔ̄ɔ̄nu᷄ŋ 
nya̍a̍le̍, to̍sa̍ mā na᷄ŋ lākɔ̄l mā wa̍ chōndo̍ŋ. Ma̍nda̍ wa̍nāa̍ ka̍a̍la̍ nu̍m nda̍, O̍ ko̍ŋ, 
mā na᷄ŋ kɔ̄l le̍ nyɛ̄ ŋ̄ tōsa̍l nda̍ wo̍. 

12O̍o̍ Mɛ̄lɛ̄ka̍ Ya̍a̍wɛ̄ɛ̄, wa̍nāa̍ to̍sā nyɛ̍ cho̍ sa̍kpō nu̍m o̍ hɔ̄l lo̍ wa̍, sa̍lāa̍ ŋ̄ dūāū 
nda̍ ni̍, mā ma̍nda̍ nda̍ nyɛ̄ kɛ̄ndɛ̍ī, nyɛ̄ bɛ̍ɛ̍ yɔ̍nūŋ nda̍ le̍. 

Sa᷅m 6 

Pīɛī̄le̍ŋ o̍ te̍le̍ŋ nyɛ ̄pālāa̍ niŋ᷄ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, tē ō wa̍ pɛ̍ mā dɔ̄ɔ̄nu᷄ŋ tu̍mbe̍ a̍ ya̍, tu̍sī ya̍ nyɛ̄ pālāa̍ chōo̍ 
mɛ̄ɛ̍ ŋ̄ tāmbū kɔ̍l lɛ̍ le̍. Ha̍ndū ya̍ nyɛ̄ kīndīlāa̍ chōo̍ mɛ̄ɛ̍ ŋ̄ tūūlū kɔ̍l lɛ̍ le̍. 

2I̍ cho̍ ni᷅ŋ bɔ̄ɔ̍ o̍ yɔ̍kpāā a̍ nyɛ̄ nɛ̄īyāa̍, le̍la̍ŋ tūīīnu̍ŋ ya̍ īnyīɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄. I̍ 
sa̍ŋga̍ ni᷅ŋ bɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄, si̍ŋgi̍ ya̍ fɔ̍. 

3Mɔ̍nɛ̍i̍ chō bɔ̄ɔ̍ o̍ yōōmū nūu̍ ni᷄ŋ. Lɔ̍ɔ̍ kūɛ̍ɛ̍nɛ̍ ŋ̄ chō yɛ̍ ya̍ mālā kɛ̍i̍, Mɛ̄lɛ̄ka̍ 
Ya̍a̍wɛ̄ɛ̄? 

4Mɛ̄lɛ̄ka̍ Ya̍a̍wɛ̄ɛ̄, hu̍ŋ fɔ̍, hu̍ŋ mā hu̍ŋ ba̍ŋā ya̍. Wāna̍ īnyīɛ̍ɛ̍ yo̍ ŋ̄ chō ni̍, so̍li̍ ya̍ o̍ 
pīɔ̍mndo̍ ho̍ō ni᷄ŋ fɔ̍. 

5Tē wāŋndo̍ vī ni᷅ŋ pɛ̍, ō lo̍o̍nūŋ ndɛ̍ pa̍ a̍ nyɛ̄ ŋ̄ tōsa̍l ndu̍ wo̍? Tē ō kūɛ̄ ni᷅ŋ chīe̍e̍ 
pīɔ̍m pɛ̍, ō sa̍ŋgālā lɛ̍ pa̍ nu̍m? 

6I̍ cho̍ ni᷅ŋ ō yɔ̄kpɛ̍i̍ a̍ cha᷄ŋndo̍. Pi̍i̍ pi̍i̍ I̍ lɔ̍ɔ̍lū cha̍ŋndo̍, kpēle̍ ya̍ I̍ hi̍nī cho̍o̍ wo̍ ni̍, 
a̍ pi̍lēi̍ ya̍ I̍ ya̍mbū bɔ̍lle̍ŋ ndo̍, lā chūū ni᷅ŋ līwā a̍ mɛ̍mi̍a̍ŋ. 

7Chɔ̄ kālāa̍ bɛ̍ɛ̍ I̍ si̍o̍ū lɛ̍ lāpi̍ le̍, a̍ cha᷄ŋndo̍. Hɔ̄lta̍ŋ lā yɔ̄nu̍ŋ ya̍ ni᷅ŋ dɔ̍fɔ̍ŋ dɔ̍fɔ̍ŋ a̍ 
cha᷄ŋndo̍, a̍ nyɛ̄ kīndīlāā ya̍a̍mɔ̍ɔ̍wa̍ cho̍ ya̍ hāndɔ̄ɔ̍ chōo̍ wo̍. 

8Nya̍ wānāā yɔ̄ŋndā wɔ̄ɔ̍ŋnda̍ ki̍nɛ̍i̍, lā fāŋa̍ŋ ya̍ kɔ̄ɔ̄lī, Mɛ̄lɛ̄ka̍ Ya̍a̍wɛ̄ɛ̄ o̍ tu̍e̍ī cha᷄ŋ 
nūu̍. 

9Mɛ̄lɛ̄ka̍ Ya̍a̍wɛ̄ɛ̄ tu̍e̍ī kōŋu̍l nūu̍. 

Ō chō pīɛ̄īlē nīle̍ŋ mūlī. 

10Si̍ɔ̍mbu̍la̍ŋ lā chō ya̍a̍mɔ̍ɔ̍wa̍a̍ nīa̍a̍ kpe̍nde̍ bi̍yɔ̄ɔ̄, sīōōŋīī bɛ̄ndūe̍i̍ chō nda̍ bīyɔ̄ɔ̄, 
mā yo᷄m a̍ si̍ɔ̍mbu̍la̍ŋ o̍ lēpīlɛ̍ ni᷄ŋ kpe̍. 

Sa᷅m 7 

Pīɛī̄le̍ŋ le̍ mī Mɛl̄ɛk̄a̍ kēlū yāmɛi̍ ̍
1O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, I̍ hi᷅ŋ nāa̍ nūm chu̍a̍ mā ma̍nda̍ ya̍. Pi̍ŋi̍ ya̍ 
ya̍a̍mɔ̍ɔ̍wa̍ cho̍ ya̍ tōūwɔ̄ɔ̍ wa̍ o̍ bā mā ba̍ŋa̍ ya̍. 

2Yɔ̄ŋi̍ nda̍ de᷄l la̍ chōo̍ mɛ̄ɛ̍ kpɔ̍kūŋndo̍ ō dēl vīsīo̍o̍ chōo̍ yɛ̍, yɔ̄ŋi̍ nda̍ kpūwa̍ ya̍ 
mā kūɛ̄ a̍ ya̍ sāsɔ̄ɔ̍, mā kɔ̍ sɛ̍ɛ̍sīāā ya̍, wānā bɛ̍ɛ̍ nɔ̍lā mbō sōli̍ ya̍ nda̍ o̍ bā le̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, Ya̍a̍mɔ̍ɔ̍wa̍ ha̍ā ā chōnu᷄ŋ ya̍ kɔ̄ɔ̄lī fu̍u̍. Tē I̍ to̍sa̍ 
sūɛ̍i̍ wɔ̍ɔ̍ŋ a̍ wānā pɛ̍, 

4kɛ̄lɛ̄ŋgāā lē pīlɛ̍ bɛ̍ɛ̍ mi̍ I̍ ma̍l ndi̍a̍a̍mɔ̍ɔ̍ nī la̍ya̍a̍mɔ̍ɔ̍ o̍ bā mā yɔ᷄ŋ ndu̍ nyɛ̄ pɛ̍, 
kɛ̄lɛ̄ŋgāā mī yɔ̍ŋ ya̍a̍mɔ̍ɔ̍ nūu̍ nyɛ̄ o̍ fo̍ndō fu̍u̍wo̍ chōo̍, 

5mu᷅ŋ ki̍nɛ̍i̍ tē I̍ to̍sa̍ ī pīlɛ̍ bɛ̍ɛ̍ pɛ̍, mɛ̄ɛ̍ tē ya̍a̍mɔ̍ɔ̍wa̍a̍ nīa̍a̍ ā tōl la̍ kɔ̄ɔ̄lī pɛ̍, ā tīu̍ ya̍ 
bā. Mɛ̄ɛ̍ ā de᷄l la̍ chōo̍ mā lo̍ ya̍ lɔ̄ɔ̍ mā dīī ya̍, mā mɛ̄i̍ dīāllūŋ nūu̍ŋ ŋ̄ mālāā lɛ̄ŋ. 

6O̍o̍ Mɛ̄lɛ̄ka̍ Ya̍a̍wɛ̄ɛ̄, chɔ̍ŋ a̍ tu̍mbo̍o̍ mā si̍mu̍l ya̍a̍mɔ̍ɔ̍wa̍a̍ cho̍ ha̍ā a̍ kɔ̄l nī tu̍ū 
bɛ̄ndōo̍ wa̍. Nūm pi̍la̍ a̍ chi̍i̍ pāa̍le̍ ŋ̄ chō nda̍ yāmɛ̍i̍ kīlūl mā tu̍si̍ nda̍ nyɛ̄ pālāa̍ 
chōo̍ le̍ŋ kɛ̄ɛ̄sīāā. 

7Chu̍u̍ŋgi̍a̍a̍ wa᷅ŋnda̍ o̍ chi̍e̍ēŋndo̍ chōo̍ kpo̍u̍ na̍a̍ pi᷅lɛ̍ mā bālu̍ nu̍m si̍lɔ̍, mā cha̍l 
o̍ kpe̍ŋgbe̍i̍ nu̍m lēmāsāa̍ chōo̍ cho̍o̍ cho̍o̍ mā wa̍ nda̍ chōo̍ ma̍sāa̍. 

8Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ yāma̍nɔ̄ɔ̍ le̍ chūāā ŋ̄wāŋndā chīe̍e̍ kpo̍u̍ ni̍. Ki̍o̍lu̍ ya᷅mɛ̍i̍ 
a̍ ya̍ o̍kɔ̄ɔ̄, kāni̍ ya̍ ya̍ I̍ si̍nā māā ka̍ā nūu̍ chō sa̍kpō. Ndu̍yɛ̍ nūm pi̍la̍ ā sīnā māā I̍ 
tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. 

9Mɛ̄lɛ̄ka̍ cho̍ sa̍kpō wo̍ ŋ̄ chō ni̍. Nūm ā sīnā nyɛ̍ cho̍ wāna̍ chi̍o̍o̍ o̍ kɔ̄llo̍ a̍ sɔ̄ɔ̍ŋ o̍ 
yi̍yāŋ o̍ bōllē ndɔ̄le̍ŋ ni᷄ŋ ndo̍ŋ. To̍sa̍ mī wānāā dɛ̍nɛ̍ wɔ̍ɔ̍ŋnda̍ ā ma̍l sɔ̍ɔ̍ŋ wɔ̍ɔ̍ŋ 
nda̍ chō tōsāa̍ wo̍ŋ, ndu̍yɛ̍, mā ke̍ wānāā nūm a̍ to̍sā sɔ̍ɔ̍ŋ sa̍kpo᷄ŋ nda̍ nyɛ̄m 
kɛ̄ndɔ᷄ŋ ta̍u̍. 

10Mɛ̄lɛ̄ka̍ cho̍ ya̍ māndāa̍ ni̍. Ndu̍ pi̍ŋī wa̍nāa̍ cho̍ sa̍kpō wa̍ ni̍. 

11Mɛ̄lɛ̄ka̍ cho̍ yāma̍nɔ̄ sa̍kpōo̍ ni̍. Le̍ te̍le̍ŋ o̍ te̍le̍ŋ kīlūllo̍ o̍ ki̍lūl wānāa̍ to̍sā sɔ̍ɔ̍ŋ 
wɔ̍ɔ̍ŋndo̍ŋ nda̍ yāmɛ̍i̍ ni̍ mbō tūsi̍ nda̍ nyɛ̄ pālāa̍ chōo̍. 

12Tē ā me᷄l yɔ᷅ŋndā ndāla̍ wɔ̍ɔ̍ŋnda̍ŋ te̍, mɛ̄ɛ̍ Mɛ̄lɛ̄ka̍ chō mūɛ̄ī ndūɛ̍i̍ fāŋnde̍ yīkpā 
lē nda̍. Ndu̍yɛ̍, ō bɛ̄ɛ̄ndi̍a̍ŋ mbo̍ kīndū chīɔ̄ū ndɔ̄ɔ̍ ve̍le̍ ve̍le̍. 

13Ō chu̍a̍ wōlɔ̄ɔ̄lā ndɔ̄la̍ chɔ̄ūla̍ŋ, la̍ nɛ̍ī a̍ wānā di̍yɔ̄ɔ̄ le̍ la̍ŋ. 

Ō yūlū chīŋɔ̍ma̍ ndɔ̄ma̍ lēyīŋnda̍ŋ. 

14To̍fa̍ wɔ̍ mɛ̄ɛ̍ wānāā dɛ̍nɛ̍ wɔ̍ɔ̍ŋnda̍ ha̍ā ā kɛ̄ɛ̄sīāā sɔ̍ɔ̍ŋ wɔ̍ɔ̍ŋndo̍ŋ o̍ lākɔ̄l lɛ̍, ā 
kɛ̄ɛ̄si̍a̍a̍ sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ pɛ̍, ā hāndu̍ vɛ̄lɛ̄ chōōla̍ŋ lēchōo̍. 

15Kɛ̍ ndu̍yɛ̍, so̍o̍ŋnda̍ nda̍ tūāū le̍ chāāŋnda̍ la̍ŋ, lēni᷄ŋ nda̍ pi̍la̍ dēl ni̍. 

16O̍ ko̍ŋ, dɛ̍nɛ̍ wɔ̍ɔ̍ŋ nda̍ tūu̍ le̍ chāāŋnda̍ wo̍, mbō mīīŋgu̍ nda̍ pi̍la̍ chōo̍. Ba̍l nda̍ 
nda̍ chɔ̄ū le̍ wāŋnda̍ wo̍, ō mīī nda̍ pi̍la̍ chūkɔ̄ɔ̄. 

17I̍ me̍l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍ le̍ mɛ̄ɛ̍ o̍ ki̍a̍lū ya᷅mɛ̍i̍ sa̍kpō yɛ̍, I̍ cho̍ īchōndu̍ mī 
chu̍u̍ndu̍u̍ Mɛ̄lɛ̄ka̍ Ya̍a̍wɛ̄ɛ̍, o̍ hi̍o̍ū kpo̍u̍ wo̍. 

Sa᷅m 8 

Ŋ̄wāŋndā chīe̍e̍ kpo̍u̍ ā chō chɔɔ̄ ̍mɛɛ̄ ̍Mɛl̄ɛk̄a̍ chō ō bɛn̄dū yɛ ̍
1O̍o̍ Mɛ̄lɛ̄ka̍ Ya̍a̍wɛ̄ɛ̄, Māsānɔ̍ nāa̍, wāŋnda̍ bā o̍ bā fe̍e̍ o̍ chi̍e̍ēŋndo̍ chōo̍ ā chō 
chɔ̄ɔ̍ mɛ̄ɛ̍ ŋ̄ chō Mɛ̄lɛ̄ka̍ bɛ̄ndū yɛ̍. Sāŋgālā wāŋndā chīe̍e̍ya̍ ā chō nu̍m ndo̍ chō ō 
bɔ̄ɔ̍, sāŋgālā kōŋ ō fūūlu̍u̍ ɛ̄chɛ̍nɛ̄ di̍. 

2Chūāāmbūa̍a̍ a̍ chɛ̄lɛ̄kpi̍a̍a̍ ā chō nu̍m sāŋgālāa̍ le̍ mɛ̄ɛ̍ ŋ̄ chō Mɛ̄lɛ̄ka̍ bɛ̄ndū yɛ̍. 
He̍ī tōsa̍ mi̍ ya̍a̍mɔ̍ɔ̍wa̍a̍ nu̍mnda̍ ā mēī do̍ŋ. Ī tōsa̍ wānāa̍ tu̍l nu̍m lēyɛ̄ ndu̍yɛ̍ ma̍ 
sīmūl nu̍m nda̍ ā nɔ̍ lɛ̍ nyɛ̄ nda̍ dīmī le̍. 

3Tē I̍ to̍fa̍ pɛ̍ cho̍o̍ cho̍o̍ mī che᷅ ha̍la̍ ŋ̄ tōōsi̍a̍a̍ wo̍, mī che᷅ pāŋge̍i̍, a̍ lōo̍ŋ ŋ̄ tōōsi̍a̍a̍ 
ma̍ hāndū chōo̍ cho̍o̍ wo̍ŋ, 

4tē a̍ nɔ̍la̍ pɛ̍ ma̍ tōōsīāā nyɔ̄ɔ̍ŋ mu᷅ŋ, vɛ̄ɛ̍nɛ̍ kpɛ̍ wāna̍ chi̍o̍o̍ chō yɛ̍, nūm Mɛ̄lɛ̄ka̍ 
ma̍ būūla᷄ŋ a̍ ndu̍ nu̍a̍ā kpɛ̍? Vɛ̄ɛ̍nɛ̍ o̍ cho̍ yɛ̍ ma̍ nɔ̄ kɔ̄llo̍ o̍ ndu̍ lo̍ nu̍a̍ā? 

5Tōōsīāā ŋ̄ tōōsi̍a̍a̍ ndu̍ wo̍, ma̍ hāndū ndu̍ mbo̍ wā nyɛ̄ o̍ nyɛ̄ chīla̍ŋ, mɛ̄ɛ̍ nūm 
pi̍la̍ mi̍ nāa̍ nu̍m ā sīmāa̍ ā hīāū a̍ ndūa̍a̍ nyɛ̄ pɔ̄mbɔ̄. Ma̍ tōsā mbo̍ wā nyɛ̄ o̍ nyɛ̄ 
bōlle̍ŋ, ndu̍yɛ̍ ma̍ nɛ̄ŋī ndu̍, ma̍ kē ndu̍ bɛ̄ɛ̄le̍ŋ ta̍u̍. 

6Nyɛ̄ o̍ nyɛ̄ fe̍e̍ ŋ̄ tōōsi̍a̍a̍ ma̍ chūā wāna̍ chi̍o̍o̍ ma̍ hāndū ndu̍ chīla̍ŋ kpo̍u̍. Ma̍ tōsā 
mi̍ nyɛ̄ o̍ nyɛ̄ fe̍e̍ wa᷅ ndu̍ o̍ bā bɛ̄ŋgu̍. 

7Lāsāā ni̍, lānāū ni̍, a̍ vīsīāā yōndūa̍a̍, 

8a̍ yōūwa̍, a̍ sūūwa̍, a̍ nyɛ̄ o̍ nyɛ̄ yōōmāa̍ cho̍ o̍ pēēla̍ mɛ̄ŋmā īhɛ᷄lla̍ŋ ni᷄ŋ, ndu̍ o̍ bā 
bɛ̄ŋgu̍ nda̍ chō ni̍. 

9O̍o̍ Mɛ̄lɛ̄ka̍ Ya̍a̍wɛ̄ɛ̄, Māsānɔ̍ nāa̍, wāŋnda̍ bā o̍ bā fe̍e̍ o̍ chi̍e̍ēŋndo̍ chōo̍ ā chō 
chɔ̄ɔ̍ mɛ̄ɛ̍ ŋ̄ chō Mɛ̄lɛ̄ka̍ bɛ̄ndū yɛ̍. 

Sa᷅m 9 

Chōndii̍ ̍me̍lāā ba̍lik̍ɛi̍ ̍le̍ mɛɛ̄ ̍Mɛl̄ɛk̄a̍ chō wānā sa̍kpō yɛ ̍
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m sāŋgālā a̍ kɔ̄l nūu̍ kpo̍u̍. I̍ cho̍ wāŋnda̍ dīmūl a̍ 
wa̍lta̍ kɔ̄ndɔ̄fi̍ltā ŋ̄ tōsa̍ la̍ŋ kpo̍u̍ o̍kɔ̄ɔ̄. 

2I̍ cho̍ chōndi̍i̍ kɔ̄l kɛ̄ndɛ̄i̍ sōlī, ndu̍yɛ̍ mī dɔ̍ɔ̍nu᷄ŋ nya̍a̍le̍ le̍ sa̍bū nūmndo̍. O̍o̍ 
Mɛ̄lɛ̄ka̍ hi̍o̍ū kpo̍u̍ wo̍, I̍ cho̍ dīōlā nūmnda̍ŋ sāŋgālā o̍ chōnde̍i̍ ni᷄ŋ. 

3Mɛ̄ɛ̍ ya̍a̍mɔ̍ɔ̍wa̍a̍ nīa̍a̍ ā chē nu̍m, ma̍ mūli᷄ŋ ma̍ mīīŋgū a̍ kīlta̍ŋ. Ā bōŋi̍ bo̍ŋi̍ ma̍ 
dēlī ndu̍yɛ̍ ma̍ wū. 

4A̍ mɛ̍ɛ̍nda᷄ŋ o̍ sūɛ̍i̍ nīi̍ ni᷄ŋ kpo̍u̍ ma̍ kīālū yāmɛ̍i̍ o̍ nɛ̄i̍ sa̍kpōo̍ chōo̍, ma̍ kē ya̍ di̍ 
nūu̍. 

5Lɛ̄ŋīi̍ kɛ̍ɛ̍ le̍ nu̍m sōōlūūwo̍ ve̍, ma̍ lō o̍ ko̍ŋ ma̍ pɛ̄ɛ̄sā ndi̍, ndu̍yɛ̍ ma̍ tɛ̄ɛ̄mbūū 
wānāā dɛ̍nɛ̍ wɔ̍ɔ̍ŋnda̍. 

A̍ to̍sa̍ fɛ̍ɛ̍ŋ a̍ fɛ̍ɛ̍ŋ wāŋnda̍ yi̍yāŋ ndɛ̍ a̍ nda̍ o̍kɔ̄ɔ̄ le̍. 

6Ya̍a̍mɔ̍ɔ̍wa̍a̍ nāa̍ ā chūū tɛ̄ɛ̄mbūū, fɛ̍ɛ̍ŋ a̍ fɛ̍ɛ̍ŋ ŋ̄ de᷅l lɛ̍ nda̍ hɔ̄lte̍ŋ te̍. Chi̍e̍e̍ŋ ndāa̍ŋ 
bɛ̍ndo᷄ŋ a̍ chi̍i̍ mu̍ŋ pēsī pēsī mi̍ ŋ̄ sīmnu᷄ŋ pɔ᷅mnda̍ŋ. Fɛ̍ɛ̍ŋ a̍ fɛ̍ɛ̍ŋ, wānā o̍ wānā 
yi̍yāŋ ndɛ̍ a̍ mu̍ŋ o̍kɔ̄ɔ̄ le̍. 

7Kɛ̍ Mɛ̄lɛ̄ka̍ Ya̍a̍wɛ̄ɛ̄, ndu̍ cho̍ māsā bɛ̍ndōo̍ le̍ fɛ̍ɛ̍ŋ a̍ fɛ̍ɛ̍ŋ ni̍. 

Ō kɛ̄si̍ kpe̍ŋgbe̍i̍ ndɔ̍ lēmāsāa̍ mbo̍ chāl le̍ wāŋnda̍ yāmɛ̍i̍ kīlūllo̍. 

8Ndu̍yɛ̍ o̍ nɛ̄i̍ sa̍kpōo̍ chōo̍ o̍ ki̍lūl wa᷅ŋnda̍ o̍ chi̍e̍ēŋndo̍ ni᷄ŋ ya᷅mɛ̍i̍ ni̍. O̍ nɛ̄ī tōnya̍a̍ 
chōo̍ o̍ ki̍lūl lɛ᷅ŋnde̍ yāmɛ̍i̍ ni̍. 

9Mɛ̄lɛ̄ka̍ Ya̍a̍wɛ̄ɛ̄ ndu̍ ma̍ndā wa̍nāā nda̍ chō nyɛ̄ pālāa̍ tūsīo̍o̍ chōo̍ wa̍ ni̍. Ndu̍ 
ma̍ndā wa᷅ŋnda̍ te̍le̍ŋnda̍ nyɛ̄ pālāā la̍ŋ ni̍. 

10Mɛ̄lɛ̄ka̍ Ya̍a̍wɛ̄ɛ̄, wānāa̍ si̍nā wa᷅na̍ ŋ̄ chō wo̍ wa̍, tīīnda᷄ŋndo̍ nda̍ dūāū o̍ nūm 
ni̍ŋ ni̍. Wānā o̍ wāna̍ hi᷅ŋ nāa̍ nūm chu̍a̍ pɛ̍ le̍ mālāa̍, a̍ kɛ̍ɛ̄ ndu̍ le̍. 

11Wāŋnda̍ lā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄, o̍ cho̍ māsāa̍ Sa̍a̍yɔ̄ŋ chi̍e̍e̍ wo̍. Lā dīmu̍l 
wa᷅ŋnda̍ o̍ lɛ̄ŋnde̍ ni᷄ŋ a̍ sɔ̄ɔ̍ŋ o̍ to̍sa̍ ki̍nɛ̍i̍ yo̍ŋ o̍kɔ̄ɔ̄. 

12Wānāa̍ tɛ̍ɛ̍mbūū yo̍o̍mūlā wāŋndā chīe̍e̍ya̍ wa̍, māa̍ Mɛ̄lɛ̄ka̍ ō mīŋgūl nda̍ ni̍. 
Wānāā nda̍ chō nyɛ̄ pālāa̍ tūsīo̍o̍ chōo̍ wa̍, tē ā cha᷄ŋ nāa̍ ndu̍ chu̍a̍ le̍ mālāa̍ pɛ̍, 
tūēīyɔ̄ɔ̍ o̍ tu̍ɛ̍ī nda̍ dīōm ni̍. 

13O̍o̍ Mɛ̄lɛ̄ka̍ Ya̍a̍wɛ̄ɛ̄, tu̍i̍i̍nu̍ŋ ya̍ īnyīɛ̍ɛ̍ fɔ̍! Chɔ̍ sa̍ŋgā ya̍a̍mɔ̍ɔ̍wa̍a̍ nīa̍a̍ ā tūsi̍ ya̍ 
chōo̍ ki̍nɛ̍i̍ yo̍. O̍o̍ Mɛ̄lɛ̄ka̍ Ya̍a̍wɛ̄ɛ̄, so̍li̍ ya̍ pīɔ̍mndo̍ o̍ bā fɔ̍. 

14Ko̍ŋ to̍sā ni̍ mī si̍m o̍ dīōlā sāāsāa̍ Chūlu̍sɛ̄lɛ̄m mī sa̍ŋga̍la̍ nu̍m wāŋnda̍ o̍ hɔ̄l 
lo̍ŋ kpo̍u̍, ndu̍yɛ̍ mī dɔ̍ɔ̍nu᷄ŋ nya̍a̍le̍ le̍ mɛ̄ɛ̍ ŋ̄ chīīndi̍a̍a̍ ya̍ yɛ̍. 

15Wāŋnda̍ o̍ lɛ̄ŋnde̍ ni᷄ŋ so̍o̍ŋnda̍ nda̍ tūu̍ wāŋnda̍ le̍ mā dēli̍ lēni᷄ŋ nda̍ŋ, nda̍ pi̍la̍ 
ā dēli̍ lēni᷄ŋ. Yāŋɔ̄ɔ̄lā nda̍ ye᷄ŋ wāŋnda̍ la̍ŋ, nda̍ pi̍la̍ hāu̍ o̍ la̍ŋ. 

16Mɛ̍lɛ̄ka̍ Ya̍a̍wɛ̄ɛ̄ o̍ chɔ̍m wāna̍ o̍ cho̍ wo̍, sa̍na̍a̍ a̍ mɛ̄ɛ̍ o̍ ki̍lu̍l wāŋnda̍ yāmɛ̍i̍ o̍ nɛ̄ī 
tōnya̍a̍ chōo̍ yɛ̍. Wānāā dɛ̍nɛ̍ wɔ̍ɔ̍ŋnda̍, ka̍ālā ndāla̍ŋ lā tōsa̍ ma̍ hāū o̍ yāŋɔ̄ɔ̄lā nda̍ 
ye᷄ŋ wāŋnda̍ la̍ŋ. 

17Wānāā dɛ̍nɛ̍ wɔ̍ɔ̍ŋnda̍, chi̍e̍e̍ pīɔ̍m nda̍ nɔ̄ le̍ kɔ̄la̍ŋ ni̍. Kāa̍la̍ kɛ̍ɛ̍ Mɛ̄lɛ̄ka̍ la̍ŋ ki̍nɛ̍i̍, 
nāa̍ nda̍ nɔ̄ le̍ kɔ̄la̍ŋ nda̍, nda̍ cho̍ ka̍ŋ ni̍. 

18Wānāa̍ nɔ̍ nyɛ᷅ o̍ nyɛ̄ o̍ bā le̍ wa̍, Mɛ̄lɛ̄ka̍ pu̍ɛ̍ɛ̍nūŋ a̍ nda̍ o̍kɔ̄ɔ̄ le̍ fɛ̍ɛ̍ŋ a̍ fɛ̍ɛ̍ŋ te̍. 
Wānāā tāmbɛ̍i̍ya̍ le̍ fɛ̍ɛ̍ŋ a̍ fɛ̍ɛ̍ŋ, tīīnda᷄ŋ nda̍ nɔ̄ o̍ Mɛ̄lɛ̄ka̍ ni᷄ŋ ndo̍ ō te̍mbū le̍. 

19O̍o̍ Mɛ̄lɛ̄ka̍ Ya̍a̍wɛ̄ɛ̄, chɔ̍ŋ fɔ̍! Chɛ᷅l mī wāna̍ chi̍o̍o̍ ō yēm nu̍m te̍. To̍sa̍ mī lɛ̄ŋīī 
chēle̍ŋnde̍, ī sɔ̄la̍ kɔ̍ɔ̍sɔ̍ɔ̍ nu̍m o̍ hɔ̍l. 

20O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍ mī sīōōŋīī bɛ̄ndūe̍i̍ ī bīī lɛ̄ŋnde̍ he̍ī. To̍sa̍ mī wāŋnda̍ o̍ 
lɛ̄ŋnde̍ he̍ī ni᷄ŋ ā si̍na̍ māā wāŋndā chīe̍e̍ya̍ ko̍ni̍ nda̍ chō ni̍. 

Sa᷅m 10 

Pīɛī̄le̍ŋ le̍ mī Mɛl̄ɛk̄a̍ sūŋgū le̍ wānāā tāmbɛi̍ ̍ya̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ᷅ ma̍ wā nu̍a̍ā la̍nda̍ŋ a̍ na̍a̍? Vɛ᷅ mi̍ ŋ̄ wā o̍ dɛ̍nɛ̍ pa̍lāa̍ ni᷄ŋ, 
ma̍ vīŋ na̍a̍ hɔ̄lāā nūmnda̍ nu̍a̍ā? 

2Wānāā dɛ̍nɛ̍ wɔ̍ɔ̍ŋnda̍ ā chō yōŋgāa̍ kīōlɔ̄ɔ̍ kpe̍e̍kpe̍i̍, mā tūsī wa̍nāā tāmbɛ̍i̍ya̍ 
nyɛ̄ pālāa̍ chōo̍. Tūūlā wɔ̄ɔ̍ŋndā nda̍ tūu̍ a̍ wāŋnda̍ la̍ŋ, to̍sa̍ mī nda̍ pi̍la̍ ā mīīŋgu̍ 
lēbɛ̄ŋgu̍. 

3Wānāā dɛ̍nɛ̍ wɔ̍ɔ̍ŋnda̍ ha̍ā ā chō yōŋgāa̍ kīōlɔ̄ɔ̍ kpe̍e̍kpe̍i̍ a̍ sɔ̄ɔ̍ŋ wɔ̍ɔ̍ŋ nda̍ 
kɛ̄ɛ̄si̍a̍a̍ o̍ kɔ̄ltā ndāla̍ŋ ni᷄ŋ ndo̍ŋ. Wānāa̍ nɔ̍ hɔ̄lte̍ŋ nɔ̄ bɛ̄ndōo̍ wa̍, ā chō dīōmndā 
wɔ̄ɔ̍ŋnda̍ŋ dīmīo̍o̍ a̍ Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄. 

4Wānāā dɛ̍nɛ̍ wɔ̍ɔ̍ŋnda̍ ha̍ā ā chūānu̍ŋ a̍ bɛ̍ndū ha̍a̍a̍, ā yēēma̍ bɛ̍ɛ̍ mā sīna̍ a̍ 
Mɛ̄lɛ̄ka̍ o̍kɔ̄ɔ̄ le̍. Ā yīya̍ŋ o̍ kɔ̄ltā ndāla̍ŋ ni᷄ŋ māā Mɛ̄lɛ̄ka̍ cho̍ le̍. 

5Kāni̍ fo̍ndōle̍, nyɛ̄ o̍ nyɛ̄ wāŋnda̍ ha̍ā ā tōsa̍, dɛ̍nɛ̍ kɛ̍ndɔ̄ɔ̍ nda̍ sɔ̄lā le̍ni̍ŋ ni̍. Yāmɛ̍ī 
Mɛ̄lɛ̄ka̍ kīlūl wa᷅ŋnda̍ le̍ nda̍ nyɛ̄ pālāa̍ tūsīo̍o̍ chōo̍ ve̍, ā si̍nā ndi̍ bɛ̍ɛ̍ pɛ̄ŋgu̍ le̍. 
Wāŋnda̍ ha̍ā ā chi᷄ bɛ̍ɛ̍ ya̍a̍mɔ̍ɔ̍wa̍a̍ ndāa̍ māā ŋ̄wāŋndā chīe̍e̍ le̍. 

6Le̍ te̍le̍ŋ o̍ te̍le̍ŋ ā chō yīya᷄ŋndo̍ o̍ kɔ̄ltā ndāla̍ŋ ni᷄ŋ mā dīmī āā, “Nyɛ̄ o̍ nyɛ̄ hi̍i̍lūū 
na̍a̍ le̍. Le̍ te̍le̍ŋ o̍ te̍le̍ŋ nyɛ̄ pālāā ō ko̍māl na̍a̍ le̍.” 

7Le̍ te̍le̍ŋ o̍ te̍le̍ŋ, yīōūla̍ŋ, a̍ chōōla̍ŋ, ndu̍yɛ̍ a̍ wāŋnda̍ kɔ̄ŋgɔ̄līa̍ŋnda̍ŋ, mu̍ŋ ko̍ni̍ 
ŋ̍ cho̍ nda̍ o̍ lāsōndō ni̍. Sɔ̄ɔ̍ŋ lākpūndɔ̍ŋ a̍ sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, mu̍ŋ ko̍ni̍ ŋ̍ fu̍lā 
nda̍ o̍ lāsōndō ni̍. 

8O̍ sɔ̄ndɔ̄kɔ̍lta̍ŋ nda̍ kūā wa᷅ŋnda̍ chūmndo̍ ni̍, kɔ̄la̍ŋ mā kɔ᷄ vi̍ŋi᷄ŋ le̍ wānāa̍ 
tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍ dīūwo̍. Le̍ te̍le̍ŋ o̍ te̍le̍ŋ ā chō wānāa̍ nɔ̍ wa̍nā ma̍ndāā 
le̍ wa̍ mɛ̄ŋgɛ̄lāa̍ le̍ nda̍ dīūwo̍. 

9Mɛ̄ɛ̍ kpɔ̍kūŋndo̍ ō wā nu̍a̍ā vīsīo̍o̍ mɛ̄ŋgɛ̄lāa̍ yɛ̍, le̍nde̍ nda̍ vīŋīŋ le̍ wāŋnda̍ bīyɔ̄ɔ̍ 
ni̍, le̍nde̍ nda̍ wā wa̍nāa̍ nɔ̍ wa̍nā ma̍ndāā le̍ wa̍ mɛ̄ŋgɛ̄lāa̍ ni̍ le̍ nda̍ dīūwo̍. Wānāa̍ 
nɔ̍ wa̍nā o̍ wānā ma̍lāā le̍ wa̍, nda̍ nda̍ yēŋ ya̍ŋɔ̄ɔ̄la̍ŋ ni̍ mā hāū mā sāsu̍ nda̍ mā 
kūɛ̄ a̍ nda̍. 

10Wānāa̍ nɔ̍ kpa̍a̍yā o̍ kpāāyā le̍ wa̍, bīyɔ̄ɔ̍ nda̍ mā sūsa̍ nda̍ sōndōo̍ lɛ̄ŋ. Le̍ mɛ̄ɛ̍ 
nda̍ nɔ̄ kpāāyāa̍ ma̍ hīāū wāŋnda̍ ha̍ā yɛ̍, nyɛ̄ nda̍ yēēmā le̍ tōsāa̍ a̍ nda̍ wo̍ ndu̍ 
ko̍ni̍ nda̍ tōsā ni̍. 

11Wānāā dɛ̍nɛ̍ wɔ̍ɔ̍ŋnda̍ ha̍ā ā bīī pɛ̍ ā dīmi̍ āā, “Mɛ̄lɛ̄ka̍ pūɛ̄ɛ̄nu̍ŋ a̍ nyɛ̄ o̍ nyɛ̄ na̍a̍ 
ŋ̄ tōsa̍. 

Ō fāŋa̍ na̍a̍ hɔ̄lte̍ŋ kɔ̄ɔ̄lī mɛ̄ŋgɛ̄lāa̍, nyɛ̄ o̍ nyɛ̄ na̍a̍ ŋ̄ chō tōsāa̍ ō cho̍ ndu̍ chɔ̄ le̍.” 

12O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍si̍ wa̍nāā dɛ̍nɛ̍ wɔ̍ɔ̍ŋnda̍ nyɛ̄ pālāa̍ chōo̍. Pu̍ɛ̍ɛ̍nu᷄ŋ 
a̍ wānāā nda̍ chō nyɛ̄ pālāa̍ tūsīo̍o̍ chōo̍ wa̍ le̍ Mɛ̄lɛ̄ka̍. 

13Vɛ̄ɛ̍nɛ̍ wāna̍ dɛ̍nɛ̍ wɔ̍ɔ̍ŋndo̍ ō pɛ̄ɛ̄sā yɛ̍ Mɛ̄lɛ̄ka̍, mbō bīī kɔ̄l ndɔ̄ɔ̍ mbō dīmi̍ māā 
Mɛ̄lɛ̄ka̍ tu̍sī ndu̍ nyɛ̄ pālāā chōo̍ le̍? 

14Kɛ̍ ndu̍yɛ̍ nūm Mɛ̄lɛ̄ka̍ ā chō chɔ̄ɔ̍ kpo̍u̍ wānāa̍ cho̍ o̍ nyɛ̄ pālāa̍ ni᷄ŋ, mi̍ sāŋgā 
bɛ̄ndōo̍ ō wā nda̍ chōo̍ wa̍. Ndu̍yɛ̍ le̍ te̍le̍ŋ o̍ te̍le̍ŋ ā chō ō bɛ̍ɛ̍ndīa̍ŋ le̍ nda̍ mālāa̍. 
Wānāa̍ nɔ̍ wa̍nā ma̍ndāā le̍ wa̍, nūm nda̍ tīīnda̍ŋ le̍ nda̍ mālāa̍ ni̍. Vīi̍ya̍a̍ nɔ̍ lɛ̍ 
ŋ̄fi̍nyā le̍ wa̍, nu᷄m cho̍ wāna̍ ma̍lā nda̍ wo̍ ni̍. 

15Wānāā dɛ̍nɛ̍ wɔ̍ɔ̍ŋnda̍ ha̍ā, a̍ cho̍ ha̍ā wāŋnda̍ sɔ̄ɔ̍ŋ wɔ̍ɔ̍ŋndo̍ŋ tōsāllo̍ wa̍, to̍sa̍ 
mī kpāāya̍ ndāa̍ ō mɛ̄ɛ̄lu̍. Tu̍si̍ nda̍ nyɛ̄ pālāa̍ chōo̍ le̍ nyɛ̄ nda̍ chō tōsāa̍ wo̍, mā lo̍ 
nda̍ ndu̍ tūsīo̍o̍ chōo̍ ha̍a̍a̍ mā chūu̍. 

16Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ māsā bɛ̍ndōo̍ le̍ fɛ̍ɛ̍ŋ a̍ fɛ̍ɛ̍ŋ ni̍. Kāa̍la̍ kɛ̍ɛ̍ ndu̍ mi̍ lā wā 
mɛ̄lɛ̄ka̍ā chēle̍ŋnda̍ sōōlūūwo̍ la̍ŋ, 

ō chō la̍ŋ bāsɔ̄ɔ̄ tɛ̍ɛ̍ o̍ lɛ̄ŋndē ndɔ̄le̍ŋ ni᷄ŋ. 

17O̍o̍ Mɛ̄lɛ̄ka̍ Ya̍a̍wɛ̄ɛ̄, wānāā nda̍ chō nyɛ̄ pālāa̍ tūsīo̍o̍ chōo̍ wa̍, ā tūɛ̄ī ni̍ŋ pi̍ɛ̍i̍lē 
ndāle̍ŋ, mā to̍sa̍l nda̍ nyɛ̄ nda̍ yēēma̍ nu̍m o̍ bā wo̍. Ā tūɛ̄ī ni̍ŋ cha̍ŋ ndāa̍, ndu̍yɛ̍ 
mā nyɔ̍ɔ̍lu̍ nda̍ kɔ̄lta̍ŋ. 

18Ā chō sūŋgɔ̄ɔ̍ le̍ vi̍i̍ya̍a̍ nɔ̍ lɛ̍ ŋ̄fi̍nyā le̍ wa̍, ndu̍yɛ̍ a̍ wānāā nda̍ chō nyɛ̄ pālāa̍ 
tūsīo̍o̍ chōo̍ wa̍ mā to̍sa̍ mā sɔ̄la̍ di̍la̍ ndāla̍ŋ. Ko̍ŋ to̍sā ni̍ wāŋndā chīe̍e̍ya̍ ā hi̍ū lɛ̍ 
lāchī a̍ wāŋnda̍ sɔ̄ɔ̍ŋ ŋ̄sīōōŋ bɛ̄ndo᷄ŋ tōsāllo̍ le̍. 

Sa᷅m 11 

A̍ tīīnda᷄ŋndo̍ dɔw̄ɔɔ̄ ̍o̍ Mɛl̄ɛk̄a̍ Ya̍a̍wɛɛ̄ ̄niŋ̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ ndu̍ ya̍ I̍ ti̍i̍nda̍ŋ ni̍ le̍ mbō mānda̍ ya̍. Wāŋnda̍ chō ya̍ dīɔ̄mnde̍ 
dīmūllo̍ āā, “Chɔ̍ŋ cho̍o̍ cho̍o̍ māā yōū, mā kūɛ̄ o̍ pēmbīī bɛ̄ndūe̍i̍ chōo̍. 

2Ya̍a̍mɔ̍ɔ̍wa̍ ā bɛ̄ɛ̄ndi̍a̍ŋ a̍ chīɔ̄ūlā ndāla̍ŋ, ā kīndū chīŋɔ̍ma̍ ndāa̍ŋ o̍ chīɔ̄ūlā 
ndāla̍ŋ, le̍ mā wūu̍ ma̍ŋ o̍ nyūmnda̍ŋ ni᷄ŋ, wa̍nāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ kɔ̄ɔ̄lī, 
le̍ nda̍ vīɔ̍ɔ̍. 

3Tē nyɛ̄ o̍ nyɛ̄ ō lāāsi̍a̍ŋ pɛ̍, 

ō yɛ̄ɛ̍nɛ̍ wānāā tōnya̍a̍ ā nɔ̄lā yɛ̍ mā tōsa̍?” 

4Mɛ̄lɛ̄ka̍ Ya̍a̍wɛ̄ɛ̄ o̍ cho̍ o̍ chīɛ̄ī kāsi̍ Mɛ̄lɛ̄ka̍a̍ ni᷄ŋ. 

Ō chō īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍ ɛ̄chɛ̍nɛ̄. 

Ō chō mɛ̄ɛ̄nda᷄ŋndo̍ nyɛ̄ o̍ nyɛ̄ wāŋndā chīe̍e̍ya̍ ā chō tōsāa̍, ndu̍yɛ̍ ō sīnā nyɛ᷅ o̍ 
nyɛ̄ nda̍ chō tōsāa̍. 

5Wānāā tōnya̍a̍ ni̍ a̍ wānāā dɛ̍nɛ̍ wɔ̍ɔ̍ŋnda̍, ō chō kūɛ̍ɛ̍la̍ ndāla̍ŋ mɛ̄ɛ̄nda᷄ŋndo̍ 
kpo̍u̍. Ndu̍yɛ̍ wānāa̍ ke̍ī sɔ̍ŋgɔ̄la̍ŋ mɛ̄līo̍o̍ wa̍, yɛ̍le̍ŋ pi̍la̍ o̍ tu̍l nda̍ ni̍. 

6Mɛ̄lɛ̄ka̍ chō tōsā mī dɛ̄ŋgūlta̍ŋ lā chɛ᷄ŋ cho̍o̍ cho̍o̍ lātūlu̍ a̍ pōūtā lēyīŋnda̍ŋ, mī lā 
hūlu᷄ŋ wa̍nāā dɛ̍nɛ̍ wɔ̍ɔ̍ŋnda̍ chōo̍. 

Ō chō nda̍ nyɛ̄ pālāā bɛ̄ndōo̍ tūsī chōo̍ a̍ hūēīyīī tūvīī bɛ̄ndūe̍i̍. 

7Wānā sa̍kpōo̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ni̍, ndu̍yɛ̍ ō kāāla̍ sɔ̄ɔ̍ŋ tōsāa̍ o̍ nɛ̄i̍ sa̍kpōo̍ 
chōo̍. Wānāa̍ cho̍ sa̍kpō ndu̍ o̍ hɔ̄l la̍, ā chō ndu̍ hūnɔ̄ɔ̄ hɔ̄lla̍ chɔ̄. 

Sa᷅m 12 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ma̍la̍ na̍a̍. Wānāā kɛ̄ndīa̍a̍ ō pīlɛ̍ bɛ̍ɛ̍ ō cho̍ lɛ̍ le̍. Wānāa̍ 
cho̍ nu̍m ō hɔ̄l sa̍kpō wa̍ kpo̍u̍ ā chūu̍, ō pīlɛ̍ bɛ̍ɛ̍ wānā se̍e̍lūŋ ndɛ̍ na̍a̍ tɛ̄ɛ̄ŋ te̍. 

2Wāŋnda̍ ā chō ni᷅ŋ chōōla̍ŋ dīmu̍la᷅ŋndo̍ vēllāa̍ vēllē, ā chō hūīya᷅ŋndo̍ vēllāa̍ 
vēllē, mā dīmu̍la᷅ŋ nyɛ᷅ ve᷅ nda̍ bɛ̍ɛ̍ o̍ lākɔ̄l te̍ wo̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍ mī wānāa̍ cho̍ ha̍ā wāŋnda̍ hūīyo̍ wa̍ ā mēi̍. Wānāa̍ cho̍ 
ha̍ā hēēlɔ᷄ŋ bɛ̍ndōo̍ wa̍, to̍sa̍ mā kīnda̍ sōndōla̍ŋ, 

4nda̍ yɔ̍nūŋ ni̍ māā wānāa̍ cho̍ ha̍ā dīmīo̍o̍ māā, sōndōlā ndāla̍ŋ la̍ŋ la̍ ke᷅ nda̍ nyɛ̄ 
nda̍ yēēmā wo̍ ni̍, māā nyɛ̄ nda̍ yēēmā wo̍ ndu̍ nda̍ dīmī ni̍, wānā o̍ wānā kpe̍ē 
nda̍ le̍ wa̍. 

5Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ che᷅ nyɛ̄ pālāā nda̍ chō wānāa̍ nɔ̍ wa̍nā 
ma̍lāā le̍ wa̍ tūsīo̍o̍ chōo̍ wo̍. I̍ tu̍e̍ī kūŋndā wānāā tāmbɛ̍i̍ya̍ ā chō a̍ nyɛ̄ nɛ̄īyāa̍ 
la̍ŋ. I̍ cho̍ hūnɔ̄ɔ̄ mī hu̍ŋ chi̍i̍ndīāā nda̍, kāni̍ ke̍ŋ nda̍ yēēma̍ ya̍ ni̍ mī to̍sa̍l nda̍.” 

6Būŋgāŋ Mɛ̄lɛ̄ka̍ Ya̍a̍wɛ̄ɛ̄ o̍ chu̍ēl wa̍nāā ndūa̍a̍ wo̍ŋ, 

ŋ̄ chō būŋgāŋ wānā nɔ̍la̍ mā ti̍i̍nda̍ŋ, ŋ̄ chō būŋgāŋ kpe̍e̍kpe̍i̍. Mɛ̄ɛ̍ nda̍ dīndī nu̍a̍ā 
ka̍ni̍i̍ hu̍mbūe̍i̍ a̍ yīŋnde̍ŋ lē ŋɔ᷄mmɛ̍ū, mī ī sīmnu᷄ŋ i̍kɛ̍ndɛ̄ yɛ̍, le̍nde̍ būŋgāŋ ndɔ̄ɔ̍ŋ 
o̍ chu̍a̍ wo̍ŋ ŋ̄ chō ni̍. 

7O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ma̍nda̍ na̍a̍, chi̍i̍ndi̍a̍a̍ na̍a̍ wānāā dɛ̍nɛ̍ wɔ̍ɔ̍ŋnda̍ o̍ bā. 

8Wānāā dɛ̍nɛ̍ wɔ̍ɔ̍ŋnda̍ ā chō ni᷅ŋ ā tīūwāā bā o̍ bā fe̍e̍. Mi̍ chē bɛ̍ɛ̍ mi̍ wāŋnda̍ ā 
wā sɔ̄ɔ̍ŋ wɔ̍ɔ̍ŋndo̍ŋ tōsāa̍, kɛ̍ wānā o̍ wānā o̍ cho̍ sɔ̄ɔ̍ŋ kɛ̍ndɔ᷄ŋ dīmīo̍o̍ a̍ sɔ̄ɔ̍ŋ wɔ̍ɔ̍ŋ 
nda̍ chō mu̍ŋ to̍sāa̍ wo̍ŋ o̍kɔ̄ɔ̄. 

Sa᷅m 13 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, bāā ā chō wɔ̄ hīōūwɔ̄ɔ̄ lāchī kɛ᷅ a̍ pūɛ̄ɛ̄nɔ᷄ŋndo̍ a̍ ya̍ o̍kɔ̄ɔ̄? Bāā 
pūɛ̄ɛ̄nɔ᷄ŋndo̍ ŋ̄ chō a̍ ya̍ o̍kɔ̄ɔ̄ le̍ fɛ̍ɛ̍ŋ a̍ fɛ̍ɛ̍ŋ ni̍? Ā chō wɔ̄ hīōūwɔ̄ɔ̄ lāchī kɛ᷅ a̍ ya̍ 
hɔ̄lāā nūmnda̍ vīŋndo̍ Mɛ̄lɛ̄ka̍? 

2Vɛ̄ɛ̍nɛ̍ kpɛ̍ ya̍ I̍ cho̍ yɛ̍ hīōūwɔ̄ɔ̄ lāchī a̍ nyɛ̄ nɛ̄īyāa̍ bīūwɔ᷄ŋndo̍ o̍ kɔ̄llo̍ ni᷄ŋ? Vɛ̄ɛ̍nɛ̍ 
kpɛ̍ sāŋga̍ cho̍ ho̍ō o̍ kɔ̄l nūu̍ ni᷄ŋ īdīi̍ a̍ īchɔ̄l lo̍, ō hīāū yɛ̍ ni̍ŋ la̍chi̍? Vɛ̄ɛ̍nɛ̍ kpɛ̍ 
ya̍a̍mɔ̍ɔ̍wa̍a̍ nīa̍a̍ ā hīāū yɛ̍ ni̍ŋ la̍chi̍ a̍ ya̍ kpāāyāa̍ nɔ̄ɔ̍ chōo̍? 

3O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, mɛ̍ɛ̍nda᷄ŋ sa᷅ŋga̍ cho̍ ya̍ chōo̍ wo̍, mā mu̍li̍ ya̍ 
dīōm fɔ̍. Mi̍ŋgi̍ ya̍ kpāāyāa̍ o̍ ŋ̄dīāl Mɛ̄lɛ̄ka̍ nūu̍, tē ō cho̍ ko̍ŋ te̍ I̍ cho̍ pīɔ̍mndo̍ sɔ̄lā. 

4O̍ ko̍ŋ, mī ya̍a̍mɔ̍ɔ̍wa̍a̍ nīa̍a̍ ā dīmi̍ āā, “Ŋ̄ yēm ndu̍.” Wānāa̍ tu̍l la̍ lēyɛ̄ wa̍ mā 
dɔ̄ɔ̄nu᷄ŋ nya̍a̍le̍ le̍ mɛ̄ɛ̍ ya̍ I̍ de̍l le̍. 

5Kɛ̍ I̍ dɔ̍ū tīīnda᷄ŋ nūu̍ kpo̍u̍ o̍ nūm ni̍ŋ Mɛ̄lɛ̄ka̍, fo̍ndōle̍, kāālā ŋ̄ nɔ̄ le̍ ya̍ wo̍, kāāla̍ 
cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. I̍ cho̍ nya̍a̍le̍ dɔ̍ɔ̍nɔ᷄ŋ, fo̍ndōle̍, le̍ mɛ̄ɛ̍ ŋ̄ chīīndi̍a̍a̍ 
ya̍ yɛ̍. 

6I̍ cho̍ chōndo̍ŋ sōlī le̍ nu̍m sāŋgālāa̍ Mɛ̄lɛ̄ka̍ Ya̍a̍wɛ̄ɛ̄, fo̍ndōle̍, le̍ sɔ̄ɔ̍ŋ kɛ̍ndɛ̄ŋ 
bɛ̄ndūŋ ŋ̄ tōsa̍l la̍ wo̍ŋ. 

Sa᷅m 14 

A̍ yɔŋ̄ wɔɔ̄ŋ̍ wāna̍ chio̍̍o̍ o̍kɔɔ̄ ̄
(Sa᷅m 53) 

1Dīɔ̄mndo̍ ndu̍ di̍mī o̍ kɔ̄l ndɔ̄ɔ̍ ni᷄ŋ ni̍ māā, Mɛ̄lɛ̄ka̍ cho̍ le̍. 

Ŋ̄wāŋndā chīe̍e̍ kpo̍u̍ wānāā lāka̍fāa̍ nda̍ chō ni̍. Sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, mu̍ŋ ko̍ni̍ 
nda̍ tōsā ni̍. 

Ō pīlɛ̍ bɛ̍ɛ̍ cho̍ mbō tōsa̍ sūɛ̍i̍ kɛ̍ndɛ̄ le̍. 

2Mɛ̄lɛ̄ka̍ Ya̍a̍wɛ̄ɛ̄ o̍ cho̍ ɛ̄chɛ̍nɛ̄ mbo̍ wā ŋ̄wāŋndā chīe̍e̍ kpo̍u̍ mɛ̍ɛ̍nda᷄ŋndo̍ lɛ̄ŋ 
na̍nu᷄ŋ, le̍ mbō sāālu̍ŋ bɛ̍ɛ̍ wa᷅na̍ cho̍ mbo̍ nɔ̄ sīnā pɛ̄ŋgo̍o̍, a̍ Mɛ̄lɛ̄ka̍ sōōlūūwo̍ o̍kɔ̄ɔ̄ 
wo̍. 

3Kɛ̍ ŋ̄wāŋndā chīe̍e̍ kpo̍u̍, ā bīī ma̍ māl nɛ̄ī Mɛ̄lɛ̄ka̍a̍. Nda̍ kpo̍u̍ ā sīmnu᷄ŋ wa̍nāā 
lāka̍fā. 

Ō pīlɛ̍ bɛ̍ɛ̍ cho̍ mbō tōsa̍ sūɛ̍i̍ kɛ̍ndɛ̄ le̍, wānā pi᷅lɛ̍ bɛ̍ɛ̍. 

4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Bāā wānāā dɛ̍nɛ̍ wɔ̍ɔ̍ŋnda̍ ha̍ā ā si̍nā nyɛ᷅ nda̍ chō 
tōsāa̍ wo̍ le̍? Wānāa̍ cho̍ ha̍ā nyɛ̄m wānāā nīa̍a̍ dīo̍o̍ a̍ lēdīɔ̄ɔ̄mū mɛ̄ɛ̍ nda̍ dīā nu̍a̍ā 
nyɛ̄ dīa̍a̍ yɛ̍, ndu̍yɛ̍ ma̍ kɛ̄ɛ̄ le̍ ya̍ Mɛ̍lɛ̄ka̍ Ya̍a̍wɛ̄ɛ̍ sōōlūūwo̍ wa̍, bāā ā nɔ̍ si̍nā pɛ̄ŋgu̍ 
a̍ nyɛ̄ nda̍ chō tōsāa̍ wo̍ o̍kɔ̄ɔ̄ le̍?” 

5Kɛ̍ sīōōŋīī bɛ̄ndūe̍i̍ ī chō hūnɔ̄ɔ̄ wāŋnda̍ ha̍ā bīyɔ̄ɔ̄, kāni̍ fo̍ndōle̍, Mɛ̄lɛ̄ka̍ chō 
wānāa̍ cho̍ sa̍kpō ndu̍ o̍ hɔ̄l la̍ tɛ̄ɛ̄ŋ. 

6Wānāā dɛ̍nɛ̍ wɔ̍ɔ̍ŋnda̍ mā tɛ̄ɛ̄mbu̍u̍ tūūlā wānāā tāmbɛ̍i̍ya̍, kɛ̍ Mɛ̄lɛ̄ka̍ Ya̍a̍wɛ̄ɛ̄ 
ndu̍ cho̍ wāna̍ ma̍ndā wa̍nāā tāmbɛ̍i̍ya̍ wo̍ ni̍. 

7I̍ cho̍ pīɛ̄īle̍ŋ kpe̍e̍kpe̍i̍, le̍ mī wāna̍ pi̍ŋī ni̍ŋ I̍sɔ̄lūɛ̍i̍ yo̍ ō chɛ᷄ŋ Sa̍a̍yɔ̄ŋ. Wānāa̍ fu̍la̍ 
o̍ pūlāle̍ Che̍kɔ̍pū le̍ŋ chōo̍ wa̍, nda̍ yɔ̍nūŋ ni̍ māā wāŋnda̍ I̍sɔ̄lūɛ̄ī, ā wā ni̍ŋ bɔ̍ɔ̍ a̍ 
kɔ̄l kɛ̄ndɛ̄, bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgī ni̍ŋ nda̍ sūl ndāa̍ o̍ bā ve̍. 

Sa᷅m 15 

Sɔɔ̄ŋ̍ wānāa̍ so̍o̍lūū Mɛl̄ɛk̄a̍ wa̍ ā nɔ ̄mā tōsa̍ wo̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, ō nɛ̄ɛ̍ni̍a̍ā ŋ̄ chɛ̄l lɛ̍ mā lūɛ̄ī o̍ chīɛ̄ī nu̍m Mɛ̄lɛ̄ka̍a̍ ni᷄ŋ? Pēmbīī 
Sa̍a̍yɔ̄ŋ īkāsīī nūmnde̍, ō nɛ̄ɛ̍ni̍a̍ā ŋ̄ chɛ̄l lɛ̍ mā wa̍ lēchōo̍ mā sōōlu̍u̍ nu̍m? 

2Wānāā Mɛ̄lɛ̄ka̍ chɛ̄l la̍ nda̍ cho̍ ha̍ā ni̍. Wānāa̍ to̍sā nyɛ᷅ bɛ̍ndā Mɛ̄lɛ̄ka̍ o̍ hɔ̄l lo̍ wa̍, 
a̍ to̍sā su̍ɛ̍i̍ cho̍ sa̍kpō, ndu̍yɛ̍ mā dīmī to᷅nya̍a̍ chɔ̄nɔ᷄ŋndo̍ o̍ kɔ̄llo̍ ni᷄ŋ di̍ wa̍. 

3Wānāā Mɛ̄lɛ̄ka̍ chɛ̄l lo̍ŋ nda̍ ā be̍lū cho̍ōla̍ŋ dīmīo̍o̍ a̍ chāāŋnda̍ o̍kɔ̄ɔ̄ le̍, ā to̍sā 
dɛ̍nɛ̍ wɔ̍ɔ̍ŋ a̍ chāāŋāā ndāa̍ le̍, ndu̍yɛ̍ ā be̍lū a̍ chāāŋāā ndāa̍ o̍ sōndō le̍. 

4Ndu̍yɛ̍ mɛ̄ɛ̍ Mɛ̄lɛ̄ka̍ pɛ̄ɛ̄sa̍ wāna̍ dɛ̍nɛ̍ wɔ̍ɔ̍ŋndo̍ yɛ̍, nda̍ bɛ̍ɛ̍ le̍nde̍ nda̍ pɛ̄ɛ̄sa̍ wāna̍ 
dɛ̍nɛ̍ wɔ̍ɔ̍ŋndo̍ ni̍. Kɛ̍ ndu̍yɛ̍ mā ke̍ wānāa̍ ke᷅ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ nda̍, bɛ̄ɛ̄le̍ŋ. 
Wānāā wāā le̍nde̍ tē ā chu̍a̍ būŋgɛ̄i̍ le̍ sūɛ̍i̍ tōsāa̍ pɛ̍, tōsāa̍ nda̍ tōsā nyɛ᷅ nda̍ chu̍a̍ 
ko̍ŋ bu̍ŋgɛ̄i̍ yo̍ ni̍, nda̍ pi̍la̍ ā lūɛ̄īnu᷄ŋ ma̍lu̍ɛ̍i̍na᷄ŋ chōo̍. 

5Wānāā wāā le̍nde̍ ā ho᷄l bɛ̍ɛ̍ wa᷅ŋndo̍ kūo̍o̍, ā ho᷅l ba̍na̍sīi̍ le̍cho̍ō le̍, a̍ bi̍ī lu̍ɛ̍i̍yɔ̄ɔ̄ 
ni᷄ŋ le̍ wāna̍ nɔ̍ di̍o̍o̍ wo̍ yāālā le̍. Wānāa̍ to̍sā sɔ̍ɔ̍ŋ kɛ̍ndɛ̄ŋ wāā nu̍a̍ā wa̍, nyɛ̄ o̍ nyɛ̄ 
hi̍i̍lūū ya̍ le̍. 

Sa᷅m 16 

Pīɛī̄le̍ŋ le̍ tīīnda᷄ŋndo̍ nɔɔ̄ ̍o̍ Mɛl̄ɛk̄a̍ niŋ᷄ 
1O̍o̍ Mɛ̄lɛ̄ka̍, nūm ya̍ I̍ ti̍i̍nda̍ŋ le̍ ya̍ māndāa̍ ni̍, le̍la̍ŋ, ma̍nda̍ ya̍. 

2Mi̍ di̍mūl Mɛ̄lɛ̄ka̍ Ya̍a̍wɛ̄ɛ̄ a̍a̍, “Nūm kpe̍e̍kpe̍i̍ cho̍ māsānɔ̍ nūu̍ ni̍. Dɛ̍nɛ̍ o̍ dɛ̍nɛ̍ 
kɛ̍ndɛ̄ ya̍ I̍ sɔ̍la̍, nu᷄m ke̍ ya̍ ni̍.” 

3Wānāa̍ Mɛ̄lɛ̄ka̍a̍ o̍ chi̍e̍ēŋndo̍ ni᷄ŋ nda̍ cho̍ wānāā tɔ̍ɔ̍wa̍ ni̍. 

A̍ nda̍ ya̍ I̍ hi̍ni̍ kɔ̄l ni̍. 

4Kɛ̍ wānāa̍ yɔ̍ŋgu̍ŋ o̍ nyɛ̄m chēle̍ŋndo̍ŋ sōōlūūwo̍ ni᷄ŋ nda̍ nda̍, ā kūīīlu̍l nda̍ pi̍la̍ 
dɛ̍nɛ̍la̍ pa̍lāāla̍ŋ bɔ̄ɔ̍. Le̍la̍ŋ ya̍ ya̍, I̍ di̍ī la̍chɔ̍lū māā sa̍lā o̍ nyɛ̄m ndāa̍ŋ nda̍ sōōlūū 
mu̍ŋ ndo̍ŋ te̍. I̍ pe᷅l mu̍ŋ bɛ̍ɛ̍ la̍di̍o̍ mī so̍o̍lu̍u̍ mu̍ŋ te̍. 

5Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ nyɛ̄m ke᷅ŋ nūu̍ŋ ni̍, ndu̍yɛ̍, nyɛ̄ o̍ nyɛ̄ ya̍ I̍ ha̍u̍ 
ba̍, nu᷄m ke᷅ ya̍ ni̍. Nu᷄m nɔ̍ sīɔ̄dīi̍ lāchī nūu̍ o̍ bā ni̍. 

6Nyɛ̄m ŋ̄ ke̍ ya̍ wo̍ŋ ŋ̄ na᷄ŋ ŋ̄ bɔ̄ɔ̍, 

ŋ̄ chō bɔ̄ɔ̍ nyɛ᷅m kɛ̄ndɛ̄ŋ bɛ̄ndū. 

7Sāŋgālāa̍ chō o̍ Mɛ̄lɛ̄ka̍ Ya̍a̍wɛ̄ɛ̄ lo̍, kāni̍ fu̍u̍le̍, ndu̍ chɔ᷅m ya̍ nɛ̄i̍ ya̍ nɔ̍ mī ku̍ɛ̄ chōo̍ 
wo̍ ni̍. Mānyūm o̍ mānyūm tē I̍ hi̍ni̍ pɛ̍, ndu̍ Mɛ̄lɛ̄ka̍ ō lūɛ̄ī o̍ kɔ̄l nūu̍ ni᷄ŋ, ō mīŋgi̍ 
ya̍ o̍ nɛ̄ī. 

8I̍ si̍nā māā le̍ lɔ̍ɔ̍ lɔ̍ɔ̍ Mɛ̄lɛ̄ka̍ Ya̍a̍wɛ̄ɛ̄ cho̍ a̍ ya̍ la̍tu̍lu̍. Le̍ pɛ̄ŋgu̍ o̍ pɛ̄ŋgu̍ ō chō ya̍ 
īkɛ̄i̍, le̍ he̍ī, nyɛ̄ o̍ nyɛ̄ hi̍i̍lūū ya̍ le̍. 

9Le̍ he̍ī, nya̍a̍lo̍o̍ chō o̍ kɔ̄l nūu̍ ni᷄ŋ, I̍ na̍ŋ kɔ̄l bu̍tē, kāni̍ fu̍u̍le̍, bā ndɔ̄ɔ̍ chō ya̍ chōo̍, 
le̍la̍ŋ I̍ cho̍ŋnu̍ŋ o̍ bā nūu̍ chōo̍, nyɛ̄ o̍ nyɛ̄ hi̍i̍lūū ya̍ le̍. 

10Nūm Mɛ̄lɛ̄ka̍ a̍ me᷅l la̍ mī lo̍ o̍ sɛ̄īyo̍ ni᷄ŋ te̍. 

A̍ me᷅l bu̍ɛ̍ī nu᷄m cho̍ nu̍m pīɛ̄īyo̍ wo̍ mbō lo̍ chīe̍e̍ pīɔ̍m te̍. 

11Ā chō ya̍ nɛ̄i̍ wānā ke̍e̍kū mā sɔ̍la̍ yōōmū kpe̍e̍kpe̍i̍yo̍ wo̍ chɔ̄m. Tē ā chō ya̍ īkɛ̄i̍ 
pɛ̍, le̍ pɛ̄ŋgu̍ o̍ pɛ̄ŋgu̍ I̍ wa᷅ a̍ kɔ̄l hīnīāā. Tē ā chō a̍ ya̍ la̍tu̍lu̍ pɛ̍, I̍ wa᷅ a̍ kɔ̄l kɛ̄ndɛ̄ le̍ 
fɛ̍ɛ̍ŋ a̍ fɛ̍ɛ̍ŋ. 

Sa᷅m 17 

Pīɛī̄lē wānā kɛn̄dɔɔ̄ ̍pīɛī̄le̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, ya̍ŋ ya̍ nīla̍ŋ mā kēlū yāmɛ̍ī tōnyɛ̍i̍ na̍a̍ tɛ̄ɛ̄ŋ na̍a̍ ya̍a̍mɔ̍ɔ̍wa̍a̍ 
nīa̍a̍. I̍ cho̍ vēēlōo̍ chōo̍ cho̍o̍ le̍ mā ma̍la̍ ya̍, le̍la̍ŋ, yāndi̍i̍ mu̍li̍ ya̍ dīōm. I̍ cho̍ nu̍m 
pīɛ̄īle̍ŋ a̍ kɔ̄l nī di̍a̍ndāa̍ kpo̍u̍, yāndi̍i̍ ya̍ŋ ya̍ lānī. 

2Ā chō yāmɛ̍i̍ kīōlɔ̄ɔ̄ mā ke̍ ya̍ di̍, kāni̍ fu̍u̍le̍, nūm ā sīnā to᷅nya̍a̍. 

3A̍ mɛ̍ɛ̍ndīa̍ŋ o̍ kɔ̄l nūu̍ ni᷄ŋ, ā hīŋ nāa̍ ya̍ chu̍a̍ a̍ nyūmnda̍ŋ, a̍ tɔ̍ɔ̍nda̍ŋ ya̍ ma̍ 
sāālu᷄ŋ māā I̍ nɔ̍ ye̍e̍mɛ̍i̍ wɔ̍ɔ̍ŋ ni᷄ŋ te̍. I̍ su̍ū di̍ōmndē wɔ̄ɔ̍ŋ te̍, 

4kɛ̄lɛ̄ŋgāā ni᷅ŋ te̍ mī to᷅l sɔ̄ɔ̍ŋ wɔ̍ɔ̍ŋ wāŋnda̍ tōsā wo̍ŋ kɔ̄ɔ̄lī, 

ɔ̄ɔ̄ mī to̍sa̍ sɔ̄ɔ̍ŋ dɛ̍nɛ̍ wɔ̍ɔ̍ŋ nda̍ tōsā wo̍ŋ. I̍ lo̍ o̍ ko̍ŋ mi̍ to̍sā nyɛ̄ ŋ̄ dīmu̍l la̍ wo̍. 

5I̍ lo̍ sīsi̍la̍ŋ o̍ nɛ̄ī nu̍mndo̍ chōo̍ nyɛ᷅ kɛ̄ndɛ̄ yi̍, sīɛ̄ɛ̄lā bɛ̍ɛ̍ I̍ si̍ɛ̍ɛ̍lā le̍. 

6O̍o̍ Mɛ̄lɛ̄ka̍ nūu̍, I̍ cho̍ nu̍m pīɛ̄īyo̍, kāni̍ fu̍u̍le̍ I̍ si̍nā māā ā mūlī ya̍ dīōm. Le̍la̍ŋ 
yāndi̍i̍, mu̍li̍ŋ nāa̍ ya̍ chu̍a̍ mā ya̍ŋ nīla̍ŋ o̍ sūɛ̍i̍ ya̍ I̍ cho̍ nu̍m dīmūl le̍. 

7Mɛ̄lɛ̄ka̍, to̍sa̍ i̍sɔ̍ɔ̍ mā chɔ̍m kāālā bɛ̄ndū ŋ̄ kāāla̍ ya̍ wo̍, kāni̍ fu̍u̍le̍, nu᷄m cho̍ wāna̍ 
ma̍ndā wa̍nāā nūmnda̍ wo̍ ni̍, a̍ hu᷅ŋ nāa̍ nūm chu̍a̍ le̍ nda̍ māndāa̍ ya̍a̍mɔ̍ɔ̍wa̍a̍ 
ndāa̍ o̍ bā wa̍. 

8Ma̍nda̍ ya̍ nyɛ̄ kɛ̄ndɛ̍ī Mɛ̄lɛ̄ka̍, mɛ̄ɛ̍ wāŋndo̍ māndā nu̍a̍ā hɔ̄ltē ndɔ̄le̍ŋ yɛ̍, ku̍mbu̍ 
ya̍ mɛ̄ɛ̍ sɔ̄ɔ̍ kūmbū nu̍a̍ā chɔ̄ūwāā ndūa̍a̍ o̍ kūmba᷅ŋnda̍ŋ bɛ̄ŋgu̍ yɛ̍. 

9Ma̍nda̍ ya̍ wānāā dɛ̍nɛ̍ wɔ̍ɔ̍ŋāa̍ hi᷅ŋ ya̍ chīēīyo̍ wa̍ o̍ bā. Ya̍a̍mɔ̍ɔ̍wa̍a̍ nīa̍a̍ ha̍ā ā 
hīŋ ma̍ bālū ya̍ si̍lɔ̍. 

10Ya̍a̍mɔ̍ɔ̍wa̍ ha̍ā ā nɔ̍ i̍nyi̍ɛ̍ɛ̍ le̍, ndu̍yɛ̍ sɔ̄ɔ̍ŋ yōŋgāŋ bɛ̄ndo᷄ŋ fu̍lā nda̍ o̍ sōndō ni̍. 

11Ā lo̍ ya̍ kɔ̄ɔ̄lī ha̍a̍a̍ ma̍ bēndāl la̍. Ā bālu̍ ya̍ si̍lɔ̍. Ā chō ya̍ mɛ̄ŋgɛ̄lāa̍ le̍ mɛ̄ɛ̍ nda̍ 
lōōkū mā chūū ya̍ lɛ̄ŋ yɛ̍. 

12Mɛ̄ɛ̍ kpɔ̍kūŋndo̍ ō bɛ̄ɛ̄ndīāŋ le̍ vīsīo̍o̍ dēlɔ̄ɔ̍ chōo̍ mbō sɛ̄ɛ̄si̍a̍a̍ ndu̍ yɛ̍, le̍nde̍ nda̍ 
bɛ̍ɛ̍ndi̍a̍ŋ le̍ ya̍ sɛ̄ɛ̄sīa̍a̍ ni̍. Ā bɛ̄ɛ̄ndi̍a̍ŋ mɛ̄ɛ̍ kpɔ̍kūŋ fɔ̍ŋndɔ̍ɔ̍ ō vīāŋnūŋ vi̍sīo̍o̍ lāchī 
yɛ̍. 

13Le̍la̍ŋ Mɛ̄lɛ̄ka̍ Ya̍a̍wɛ̄ɛ̄, hu̍ŋ mā hu̍ŋ sɔ̍ŋgā a̍ ya̍a̍mɔ̍ɔ̍wa̍a̍ nīa̍a̍ ha̍ā, mā yēm nda̍. 
Chu̍a̍ mu̍ɛ̍ī nu̍m fāŋnde̍, mā ba̍ŋa̍ yōōmū nūu̍ wānāā dɛ̍nɛ̍ wɔ̍ɔ̍ŋnda̍ ha̍ā o̍ bā. 

14Mɛ̄lɛ̄ka̍ Ya̍a̍wɛ̄ɛ̄, ba̍ŋa̍ ya̍ wāŋnda̍ ha̍ā o̍ bā a̍ kpāāyā nu̍m bɛ̄ndōo̍, wānāa̍ cho̍ le̍ 
chi̍e̍ēŋndo̍ ho̍ō su̍e̍e̍ wa̍. Tūsi̍ nda̍ nyɛ᷅ pālāā ŋ̄ bɛ̄ɛ̄ndi̍a̍a̍ le̍ nda̍ tūsīo̍o̍ chōo̍ wo̍ 
chōo̍. Ā sɔ̄la̍ nyɛ᷅ pālāa̍ mbō tīu̍ nda̍, ndu̍yɛ̍, mī chūāūwāā ndāa̍, a̍ chūāūwāā ndāā 
ma̍māa̍ ā hu᷄ŋ sɔ̍lā nyɛ̄ pālāā pīlɛ̍ kōŋ. 

15Ndu̍yɛ̍ ya̍ ya̍, ha̍a̍a̍ mi̍ to̍sā nyɛ᷅ cho̍ sa̍kpō nu̍m o̍ hɔ̄l lo̍, ŋ̄ chō wā lātūlu̍ na̍a̍ nūm. 
Ndu̍yɛ̍ tē I̍ te̍ndū pɛ̍ mī che᷅ nu̍m, I̍ hi̍ni̍ kɔ̄l mɛ̄ɛ̍. 

Sa᷅m 18 

Chōndii̍ ̍Dēēve̍ so̍li ̍le̍ yōmɔɔ̄ ̄o̍ ye᷅m ya̍a̍mɔ̍ɔw̍a̍ ve̍ 
(Sa̍a̍mi̍ɛ̍ɛ̄ Di̍i̍ŋ Ndɔ̄ɔ̍ 22:1-51) 

1I̍ ka̍a̍la̍ bɔ̄ɔ̍ nu̍m Mɛ̄lɛ̄ka̍ Ya̍a̍wɛ̄ɛ̄, kāni̍ fu̍u̍le̍, nu̍m nɔ̍ kpāāya̍ nūu̍ ni̍. 

2Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ pōū kpo̍o̍wa̍a̍ ō ya̍ I̍ vi̍a̍ŋnūŋ le̍bɛ̍ŋgu̍ wo̍ ni̍, nu̍m cho̍ 
sāāsā ka̍lā ba̍lu̍ ya̍ wo̍ ni̍. Mɛ̄lɛ̄ka̍ nūu̍ chō māchūāā māā pōū kpo̍o̍wa̍ bɛ̍ndū, tē I̍ 
ve̍ŋnu᷄ŋ o̍ ndu̍ bɛ̍ŋgu̍ pɛ̍, nyɛ̄ yɔ̍nūŋ ya̍ le̍. Ndu̍ ma̍ndā ya̍ a̍ te̍le̍ŋ chɔ̄ūwo̍ ni̍, mɛ̄ɛ̍ 
bōo̍ īchīli̍ŋ ka̍lā ka̍lāa̍ wā pu̍a̍a̍ chɔ̄ūwa̍ o̍ bā yɛ̍. Ndu̍ ya̍ ka̍fālāŋ ni̍, ya̍a̍mɔ̍ɔ̍wa̍ ā 
yɔ᷅ŋ ya̍ nyɛ̄ le̍. Ndu̍ cho̍ wāna̍ ma̍ndā ya̍ wo̍ ni̍. 

3Mɛ̄lɛ̄ka̍ Ya̍a̍wɛ̄ɛ̄, o̍ bɛ̍nda̍ mbō sɔ̄la̍ sāŋgālāa̍ wo̍, mɛ̄ɛ̍ ya̍ I̍ ve̍e̍lu̍ ndu̍ le̍ ya̍ pīŋīo̍o̍ 
ya̍a̍mɔ̍ɔ̍wa̍a̍ nīa̍a̍ o̍ bā, mbo̍ pīŋī ya̍. 

4Pīɔ̍mndo̍ ndu̍ o̍o̍ chi̍i̍ ya̍ ni᷅ŋ yīī. Ndu̍ o̍o̍ lo̍ ni᷅ŋ cho̍be̍ mī ndu̍ o̍o̍ hi̍o̍ū a̍ ya̍, mɛ̄ɛ̍ 
tīndi̍le̍ kpāāyāle̍ŋ le̍ hīāū nu̍a̍ā a̍ wāŋndo̍ yɛ̍. 

5Kpūndɛ̍ pīɔ̍mndo̍ ō wa̍ ni᷅ŋ ya̍ ō bālāā kpɔ̍kɔ̍su̍, pīɔ̍mndo̍ ndu̍ o̍o̍ ye̍ŋ ya̍ ni᷅ŋ 
yāŋɔ̄ɔ̄le̍ŋ. 

6Mɛ̄ɛ̍ kpūndɔ̍ɔ̍ de᷄l la̍ chōo̍, mi̍ ve̍e̍lū Mɛ̄lɛ̄ka̍ Ya̍a̍wɛ̄ɛ̄, mi̍ ve̍e̍lū Mɛ̄lɛ̄ka̍ nūu̍ le̍ mbō 
māla̍ ya̍. Mbo̍ tūɛ̄ī dīōm nūu̍, nāa̍ o̍ cho̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍. Vēēlōo̍ ndu̍ le̍ ya̍ 
mālāa̍, mbo̍ mūlī ya̍ dīōm. 

7O̍ ko̍ŋ kɔ̍ɔ̍lī, mɛ̄ɛ̍ Mɛ̄lɛ̄ka̍ dɔ̄ɔ̄nu᷄ŋ tu̍mbe̍, mi̍ lɛ̄ŋnde̍ŋ lē nyīīyā, mi̍ lē hīīlu᷄ŋ, mi̍ 
pēmbūŋ bɛ̄ndo᷄ŋ ŋ̄ cha᷄ŋ a̍ hīīlɔ᷄ŋndo̍ o̍ chīīyūŋ ŋ̍ si̍m chōo̍ wo̍ŋ di̍ di̍, mi̍ ŋ̄ yɔ̄nu᷄ŋ 
yo̍kpa᷄ŋ yo̍kpa᷄ŋ. 

8Mɛ̄lɛ̄ka̍ dɔ̄ɔ̄nu᷄ŋ tu̍mbe̍ pɛ̍, ku᷄mnde̍ fūlāa̍ ndu̍ o̍ mi᷄ŋnda̍ŋ. Yīŋndē wūle̍ wu᷅le̍ le̍ 
bɛ̍ndūle̍ lu̍ām nyɛ᷅ o̍ nyɛ̄ le̍ŋ a̍ dɛ̄ŋgūlta̍ŋ fūlāa̍ ndu̍ o̍ sōndō. 



1195 

 

 
Kisi Bible Quick 

© 2013 Bible Society in Liberia. 
 

 
 

 

9Ō kūmbi̍ ha̍la̍a̍, mbo̍ tūāl a̍ ha̍la̍ tīŋīo̍o̍ ndu̍ o̍ pēlo᷄ŋ bɛ̄ŋgu̍. 

10Ō hīŋ o̍ ha̍la̍a̍ ni᷄ŋ cho̍o̍ cho̍o̍ o̍ nyāā lākūmba᷅ŋāā ā pūm chōo̍. O̍ chō hūnɔ̄ɔ̍ o̍ 
hūēīye̍ ni᷄ŋ cho̍o̍ cho̍o̍ fu̍kū fūkū bɛ̄ndū. 

11Ō kūmbū ndu̍ pi̍la̍ kpu̍ a̍ ha̍la̍ tīŋī bɛ̄ndōo̍, pīɔ̄ɔ̄ bɛ̄ndōo̍ he᷄l mbo̍ bālū ndu̍ mu̍la̍a̍ 
bɛ̍ndū. 

12Nāa̍ o̍ cho̍ nu̍a̍ā wa̍, nyɛ̄ ŋūāla̍lɛ̍īyo̍ chō kīōlōo̍ ndu̍ lāchī, mī pa̍ŋgēle̍ kōŋ ō tōsā 
wu̍lɛ̄ī wūlɛ̄ī, mī lōōŋ kpu̍ŋgba᷄ŋ ŋ̄ dēlī. 

13Mɛ̄lɛ̄ka̍ Ya̍a̍wɛ̄ɛ̄ de̍ŋi̍ o̍ ha̍la̍a̍ ni᷄ŋ cho̍o̍ cho̍o̍ pa̍ndāŋ. Sɛ̄kpɛ̄! Ā tūēī Mɛ̄lɛ̄ka̍ hi̍o̍ū 
kpo̍u̍ wo̍ di̍ōm. Lōōŋ kpu̍ŋgba᷄ŋ chō dēlīo̍o̍, nyɛ̄ ŋūāla̍lɛ̍īyo̍ chō kīōlōo̍ kpe̍e̍kpe̍i̍. 

14Ō vīī vi̍i̍ ya̍a̍mɔ̍ɔ̍wa̍a̍ ndūa̍a̍ a̍ chīŋɔ̍ma̍ ndɔ̄ma̍ lēyīŋnda̍ŋ, mbo̍ pūūsīāā nda̍. 

Ō vīī vi̍i̍ nda̍ a̍ ta᷅ŋnda̍ŋ ma̍ nyāānu᷄ŋ. 

15Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ dɔ̍ɔ̍nu᷄ŋ tu̍mbe̍ mbo̍ dēŋī, mi̍ mɛ̄ŋnda̍ŋ o̍ pēe̍ mɛ̄ŋmā īhɛ᷄llo̍ 
mā fāŋa᷄ŋ, mi̍ lūmūŋ yīŋgi̍lɛ̍i̍yo̍ŋ lē bɛ̄ŋgu̍ di̍ di̍ ŋ̍ chɔ̍mnu᷄ŋ. Mɛ̄ɛ̍ o̍ yo̍o̍mu̍ fu̍ū, mi̍ 
chīīyūŋ chi̍e̍ēŋndo̍ si᷄m chōo̍ wo̍ŋ ŋ̄ chɔ̄mnu᷄ŋ. 

16Mɛ̄lɛ̄ka̍ Ya̍a̍wɛ̄ɛ̄ o̍ lo̍ ɛ̄chɛ̍nɛ̄ mbo̍ sīɛ̄ndī bāa̍ mbo̍ sāā ya̍, mbo̍ sōlī ya̍ o̍ lūmīī 
yīŋgi̍lɛ̍i̍ye̍ ni᷄ŋ. 

17Ya̍a̍mɔ̍ɔ̍wa̍a̍ nīa̍a̍ nda̍ a̍a̍ hi̍o̍ū ya̍ māyōōmū, kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndīāā 
ya̍ nda̍ o̍ bā, mbo̍ sōlī ya̍ wānāa̍ tu̍l ha̍ā ya̍ lēyɛ̄ wa̍ o̍ bā. 

18O̍ pāa̍le̍ kpūndɔ̍ɔ̍ wa̍ ya̍ chōo̍ le̍ŋ nda̍ de᷄l la̍ chōo̍ ni̍. Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ si᷅m 
ya̍ kɔ̄ɔ̄lī. 

19Mbo̍ sōlī ya̍ nda̍ tɛ̄ɛ̄ŋ, mbo̍ yāā ya̍ o̍ fo̍ndāŋ nyɛ̄ yɔ̍nūŋ a̍ ya̍ le̍ wo̍. Mbo̍ pīŋī 
yōōmū nūu̍, kāni̍ fu̍u̍le̍, ō hīni̍ kɔ̄l a̍ ya̍. 

20Mɛ̄lɛ̄ka̍ Ya̍a̍wɛ̄ɛ̄ o̍ pa̍a̍wa̍ ya̍, le̍ mɛ̄ɛ̍ ya̍ I̍ to̍sa̍ sūɛ̍i̍ cho̍ sa̍kpō ndu̍ o̍ hɔ̄l le̍ yɛ̍. 

Ō dɔ̄ū ya̍ sa̍lā le̍ mɛ̄ɛ̍ bālā nīla̍ cho̍ o̍ sūɛ̍i̍ wɔ̍ɔ̍ŋ ni᷄ŋ te̍ yɛ̍. 

21I̍ bi̍ī mi̍ chu̍ā sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ sa̍kpō. Ndu̍yɛ̍, Mɛ̄lɛ̄ka̍ ya̍ cho̍ pīɛ̄īyo̍ wo̍, 
I̍ fe̍ŋāŋ o̍ nɛ̄i̍ ndɔ̄ɔ̍ chōo̍ le̍. I̍ to̍sā yɔ᷅ŋ wɔ̄ɔ̍ŋ wāā le̍nde̍ le̍. 

22Nyɛ̄ o̍ nyɛ᷅ di̍mi̍ŋ o̍ sāwāla̍ ndɔ̄la̍ŋ ni᷄ŋ mi̍ chu̍ā kpo̍u̍. I̍ tɛ̍ɛ̍mbu̍u̍ ndu̍ le̍. 

23Ō sīnā māā I̍ to̍sa̍ nyɛ᷅ o̍ nyɛ̄ wɔ̄ɔ̍ŋ te̍. Bālā nīla̍ cho̍ o̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ ni᷄ŋ te̍. 

24Le̍ he̍ī, ō ke̍ ya̍ fāndāa̍, kāni̍ fo̍ndōle̍, le̍ mɛ̄ɛ̍ ya̍ I̍ to̍sā nyɛ᷄ cho̍ sa̍kpō wo̍ yɛ̍, kāni̍ 
fu̍u̍le̍, o̍ sīnā māā I̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. 

25O̍o̍ Mɛ̄lɛ̄ka̍ Ya̍a̍wɛ̄ɛ̄, wānāā hi̍a̍ū la̍chi̍ a̍ nu̍m tīīnda᷄ŋndo̍ wa̍, wāa̍ ŋ̄ wā nda̍ kɔ̄ɔ̄lī 
ni̍. Wānāa̍ cho̍ nu̍m o̍ hɔ̄l sa̍kpō wa̍, dɛ̍nɛ̍ kɛ̍ndɔ̄ɔ̍ ŋ̄ tōsāl nda̍ te̍le̍ŋ o̍ te̍le̍ŋ ni̍. 

26Wānāa̍ nɔ̍ kɔ̄ltā dīāndāāla̍ŋ nda̍, tōsāllo̍ ŋ̄ tōsāl nda̍ kɛ̄ndɛ̄i̍ ni̍. Kɛ̍ wānāā dɛ̍nɛ̍ 
wɔ̍ɔ̍ŋnda̍ nda̍ nda̍, o̍ nɛ̄ī wa̍ā le̍ndo̍o̍ chōo̍ ko̍ni̍ ŋ̄ bi̍ī nda̍ ni̍. 

27Pīŋīo̍o̍ ŋ̄ pīŋī wa̍nāā tūsīa̍ŋ nda̍ ni̍, kɛ̍ wānāā hɔ̄lāā hēēlāa̍ nda̍, mā tu̍si̍ nda̍ 
tōōlō. 

28Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, nu᷄m yɔ̍ŋgū ya̍ nyɛ̄ wa̍wo̍ŋndo̍ ni̍, le̍ mī che᷅. Tē a̍ 
yɔ̍ŋgu̍ ya̍ nyɛ̄ wa̍wo̍ŋndo̍ pɛ̍, nyūmnda̍ŋ mā fāŋa̍ŋ. 

29Nu᷄m lu̍e̍ī ya̍ kpāāyāa̍ ni̍, mī nɔ̍la̍ mī I̍ sɔ̍ŋga̍ a̍ ya̍a̍mɔ̍ɔ̍wa̍a̍ nīa̍a̍, mī he̍l o̍ sāāsāla̍ 
ka̍lā ka̍lālā ya̍a̍mɔ̍ɔ̍wa̍ tāŋgūl le̍ chi̍e̍e̍ŋ ndāa̍ŋ māndāa̍ la̍ŋ chōo̍. 

30Mɛ̄lɛ̄ka̍a̍ ho̍ō, ō chō sa̍na̍a̍. Dīōmndā ndɔ̄la̍ŋ lā chō sa̍kpō. Bōo̍ īchīli̍ŋ ka̍lā ka̍lāa̍ 
o̍ cho̍ ni̍, le̍ wa̍nāa̍ ku̍ā nāa̍ ndu̍ chu̍a̍ le̍ nda̍ māndāa̍ wa̍. 

31Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ cho̍ Mɛ̄lɛ̄ka̍ ni̍. Ndu̍yɛ̍, wānā o̍ wānā cho̍ mbō wa̍ 
māā pōū kpo̍o̍wa̍ le̍, mɛ̄ɛ̍ ndu̍ Mɛ̄lɛ̄ka̍. 

32Ndu̍ cho̍ Mɛ̄lɛ̄ka̍ o̍ lu̍e̍ī ya̍ dīāllūŋ kāla᷄ŋ ndo̍ ni̍. Mbō mānda̍ ya̍ mī wa̍ sɔ̄ɔ̍ŋ 
sa̍kpo᷄ŋ tōsāa̍. 

33Mbo̍ kīndī ya̍ pēlo᷄ŋ māā pēlūŋ kīa̍l, I̍ nya̍a̍nu̍ŋ bɛ̍ɛ̍ I̍ de᷅l te̍. Mbō tōsa̍ mi̍ si̍m o̍ 
pēmbēi̍ lāndɔ᷄ŋndo̍ I̍ de᷅l te̍. 

34Mbo̍ pɛ̄ɛ̄ku̍ ya̍ a̍ chɔ̄ūwo̍, ā yɔ᷄ŋ bɛ̍ɛ̍ āā chīɔ̄ū nda̍ tōōsi̍a̍a̍ a̍ chīli̍ŋi̍i̍ būlɔ̍ŋsīi̍ye̍ wo̍ 
ni̍, I̍ nɔ̍lā mī sɔ̍ŋga̍ a̍ ndu̍. 

35O̍o̍ Mɛ̄lɛ̄ka̍ Ya̍a̍wɛ̄ɛ̄, nu᷄m ma̍ndā ya̍ ni̍, ndu̍yɛ̍ pīŋī ŋ̄ pīŋi̍ ya̍ wo̍, ndu̍ cho̍ bōo̍ 
īchīli̍ŋ ma̍ndā ya̍ wo̍ ni̍. Bā nūmndo̍ chō ya̍ chōo̍ mbo̍ wā ya̍ māndā. Ndu̍yɛ̍ mālā 
ŋ̄ mālā ya̍ wo̍ tōsa̍ mi̍ fu̍lā tɔ̍ɔ̍. 

36A̍ ke̍ ya̍ fo̍ndāŋ fɛ̄kɛ̄īyo̍, nāa̍ ya̍ mu̍u̍lūŋ a̍ sɔ̍ŋgɔ̄ɔ̍ wa̍. Ndu̍yɛ̍ pēlūŋ nūu̍ŋ chō ŋ̄ 
sīmūlāā yi̍ le̍ sɔ̍ŋgɔ̄ɔ̍, I̍ de᷅l kpo̍so̍ŋ te̍. 

37I̍ lo̍ ya̍a̍mɔ̍ɔ̍wa̍a̍ nīa̍a̍ tōūwɔ̄ɔ̍ mi̍ bi̍ī nda̍, I̍ mi̍i̍ŋgū kɔ̍ɔ̍lī le̍, mɛ̄ɛ̍ mī chi̍i̍ a̍ nda̍. 

38I̍ lo᷅ nda̍ lɔ̄ɔ̄vīa̍a̍, mā dēlī lɛ̍ɛ̍si̍ɛ̍ŋ, ō pīlɛ̍ bɛ̍ɛ̍ ti̍u̍ ba̍ mbō chɛ᷄ŋ te̍, mā hīni̍ le̍nde̍ lɛ᷅ŋ, 
mī ni̍ɔ̍ū nda̍ a̍ bɛ̄ŋgu̍. 

39A̍ lu̍e̍i̍ ya̍ kpāāyāa̍ le̍ mi̍ chi̍e̍i̍ a̍ ya̍a̍mɔ̍ɔ̍wa̍a̍ nīa̍a̍, mī ye᷅m nda̍. 

40A̍ to̍sa̍ mi̍ ya̍a̍mɔ̍ɔ̍wa̍a̍ nīa̍a̍ ā nyāānu᷄ŋ ya̍. I̍ di̍u̍ wānāa̍ tu̍l la̍ lēyɛ̄ wa̍ mi̍ chi̍ī a̍ 
nda̍. 

41Mi̍ ya̍a̍mɔ̍ɔ̍wa̍a̍ nīa̍a̍ kōŋūl le̍ wāna̍ pi̍ŋī nda̍ wo̍, kɛ̍ ā sɔ̄la̍ wa̍nā le̍. Ma̍ kōŋūl nāa̍ 
Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ nda̍ mālāa̍, kɛ̍ ō mūli̍ nda̍ dīōm te̍. 

42Mi̍ fu̍lī nda̍ ma̍ sīmnu᷄ŋ mɛ̄ɛ̍ chu̍ndo̍o̍ wā nu̍a̍ā lɛ̄ŋ, te̍ hūēīye̍ hɔ᷄ŋ pɛ̍, ī kūɛ̄ a̍ ndu̍ 
yɛ̍. Mi̍ kpa̍a̍tīāā nda̍, mɛ̄ɛ̍ nda̍ kpāātīāā nu̍a̍ā lōōlīo̍o̍ o̍ nɛ̄ī yɛ̍. 

43A̍ pi̍ŋi̍ ya̍ wānāa̍ si̍mu̍l la̍ wa̍ o̍ bā, nu᷄m si̍i̍ŋgu̍u̍ ya̍ māsāa̍ lɛ̄ŋīī fāŋgā chōo̍ ni̍. 
Wānāā ya̍ i̍i̍ si̍nā bɛ̍ɛ̍ pa̍a̍ndū le̍ wa̍, ma̍ wā ya̍ o̍ bā bɛ̄ŋgu̍. 

44Mɛ̄ɛ̍ wānāā lēkāa̍wa̍ ā tūēī a̍ ya̍ o̍kɔ̄ɔ̄, ma̍ hu᷄ŋ tu̍ndu᷄ŋ ya̍ o̍ lābɛ̄ŋgu̍ ni̍ŋ, ndu̍yɛ̍ 
ma̍ tōsa̍ nyɛ̄ ya̍ I̍ di̍mūl nda̍ wo̍. 

45Tūēīyɔ̄ɔ̍ a̍ ya̍ o̍kɔ̄ɔ̄, mi̍ yōōmūa̍ŋ mā fūlā nda̍ po̍, ma̍ fūlā o̍ fo̍ndāŋndā ndāla̍ cho̍ 
lā bālāā a̍ sāāsāla̍ ka̍lā ka̍lāla̍ŋ nda̍ŋ a̍ nyīīyāa̍ ma̍ hūŋ. 

46Nūm Mɛ̄lɛ̄ka̍ Ya̍a̍wɛ̄ɛ̄, ā chō yōōmū, nu᷄m cho̍ pōū kpo̍o̍wa̍ ma̍ndā ya̍ wo̍ ni̍. 
Sāŋgālāa̍ chō le̍ nūm Mɛ̄lɛ̄ka̍. Nu᷄m cho̍ wāna̍ pi̍ŋī ya̍ wo̍ ni̍. 

47Mɛ̄lɛ̄ka̍, a̍ ma̍la̍ ya̍ mi̍ ya᷅m ya̍a̍mɔ̍ɔ̍wa̍a̍ nīa̍a̍. 

A̍ tōsa̍ mi̍ lɛ̄ŋīī chēle̍ŋnde̍ Ī lūɛ̄ī ya̍ o̍ bā bɛ̄ŋgu̍. 

48A̍ ba̍ŋa̍ ya̍ ya̍a̍mɔ̍ɔ̍wa̍a̍ nīa̍a̍ o̍ ba̍. O̍o̍ Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍ mi̍ ya᷅m ya̍a̍mɔ̍ɔ̍wa̍. 

A̍ so̍li̍ ya̍ wānāā lātānda̍a̍ o̍ bā. 

49Le̍ he̍ī, I̍ cho̍ nu̍m sāŋgālā lɛ̄ŋnde̍ o̍ hɔ̄l. I̍ cho̍ nu̍m chūūndūū o̍ chōndo̍ŋ ni᷄ŋ. 

50Mɛ̄lɛ̄ka̍ tōsa̍ mi̍ māsā bɛ̍ndū o̍ hɛ̍li̍ wo̍ ō yām ya̍a̍mɔ̍ɔ̍wa̍ o̍ chɔ̄ūlā bɔ̄ɔ̍ bɔ̄ɔ̍. 

Ō chɔ᷄m kāālā sa̍kpōo̍ nāa̍ Māsāa̍ Dēēve̍ chu̍a̍, Dēēve̍ o̍ hɛ̍li̍, a̍ wānāa̍ fu̍la̍ o̍ pūlālē 
ndɔ̄le̍ŋ chōo̍ wa̍ wo̍. 

Sa᷅m 19 

Mɛl̄ɛk̄a̍ chɔm᷄ bɔɔ̄b̍ɔɔ̍y̍ɛi̍̄ ndūɛi̍ ̍o̍ nyɛm̄ o̍ to̍o̍sia̍̍a̍ wo̍ŋ niŋ᷄ 
1Ha̍la̍a̍ o̍ chɔ᷄m kɔ̄ndɔ̄fi̍li̍yɛ̍i̍ Mɛ̄lɛ̄kɛ̍i̍, 

Ō chō dīmīo̍o̍ a̍ wa̍lta̍ Mɛ̄lɛ̄ka̍ tōsa̍ a̍ bālā ndɔ̄la̍ŋ nda̍ŋ o̍kɔ̄ɔ̄. 

2Lēpāla̍ o̍ lēpāla̍ le̍ si̍ɔ̍ lē chō dīmīo̍o̍ a̍ kɔ̄ndɔ̄fi̍li̍yɛ̍ī Mɛ̄lɛ̄kɛ̍i̍ o̍kɔ̄ɔ̄. Mānyūm o̍ 
mānyūm ma̍ to̍l mā chō chɔ̄mndo̍ a̍ bɔ̄ɔ̍bɔ̍ɔ̍yɛ̍ī ndūɛ̍i̍ o̍kɔ̄ɔ̄. 

3Nyɔ̄ɔ̍ŋ mu᷅ŋ ŋ̄ su̍ū nu̍a̍ā le̍, ndu̍yɛ̍ wānā tu̍i̍ī di̍ōmndā nyɔ̄ɔ̍ŋ mu᷅ŋ sūāā la̍ŋ te̍. 

4Kɛ̍ ndu̍yɛ̍ nyɛ̄ ŋ̍ di̍mi̍ wo̍ tīūwo̍ chi̍e̍ēŋndo̍ kpo̍u̍. Yōōŋgu̍ kōŋ kɔ̄la̍ŋ bā o̍ bā fe̍e̍ o̍ 
chi̍e̍ēŋndo̍ chōo̍. Mi̍ Mɛ̄lɛ̄ka̍ tōōsīāl pāa̍le̍ŋ fo̍ndāŋ le̍ wa᷅ wo̍ o̍ ha̍la̍. 

5Tē lē fūla̍ nāa̍ ndūāā ka̍ŋ īdīi̍ pɛ̍, nu̍a̍ ŋ̄ chā āā wānā pɔ̍nɔ̍ cho̍ la̍nɔ̍ɔ̍ chūa̍a̍ sɛ̄nɛ̄īyo̍ 
cho̍ fūlāa̍ o̍ ndu̍lo̍ chi̍ɛ̍īni̍ŋ a̍ kɔ̄l kɛ̄ndɔ̄ɔ̍ ni̍. Kɛ̄lɛ̄ŋgāā lē wā ko̍ mɛ̄ɛ̍ wāna̍ nya̍a̍nūŋ 
nya̍a̍nɔ᷄ŋ lābɛ̄ɛ̄la̍a̍ wo̍ ō wā nu̍a̍ā a̍ kɔ̄l kɛ̄ndɛ̄ le̍ nyāānɔ᷄ŋndo̍ nda̍ chāāŋāā ndūa̍a̍ 
yɛ̍. 

6Tē pāa̍le̍ŋ le̍ chɛ᷄ŋ īdīi̍ o̍ ha̍la̍a̍ ni᷄ŋ ba̍a̍ pīlɔ̍ɔ̍ pɛ̍, lē lo̍ kɔ̄la̍ŋ kpo̍lo̍to̍to̍ mī lē fūūlu̍u̍ 
o̍ ha̍la̍a̍ kūmbōo̍ pīlɔ̍ɔ̍ di̍. Ndu̍yɛ̍, nyɛ̄ o̍ nyɛ̄ nɔ̍lā ha̍ŋgu̍lu̍ ndɔ̄ɔ̍ vīōŋnɔ᷄ŋ te̍. 

A̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ o̍kɔɔ̄ ̄

7Sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ lā chō sa̍kpō. Lā lūēī na̍a̍ dīāllūŋ kālāŋ sɛ̄nɛ̄īyo̍ŋ. Sɔ̄ɔ̍ŋ 
Mɛ̄lɛ̄ka̍ Ya̍a̍wɛ̄ɛ̄ di̍mūl na̍a̍ le̍ tōsāa̍ wo̍ŋ ŋ̄ chō sɔ̄ɔ̍ŋ wānā ti̍i̍nda̍ŋ. Sɔ̄ɔ̍ŋ ndɔ̄ɔ̍ŋ ŋ̄ kē 
wa̍nāa̍ nɔ̍ kɔ̄l kālu̍ le̍ wa̍ tāāsi̍o̍o̍. 

8Pɛ̄ɛ̄kūla̍ Mɛ̄lɛ̄ka̍ Ya̍a̍wɛ̄ɛ̄la̍ŋ lā chō sa̍na̍a̍. Lā kē wa̍nā kɔ᷅l kɛ̄ndɔ̄ɔ̍. Sāwāla̍ Mɛ̄lɛ̄ka̍ 
Ya̍a̍wɛ̄ɛ̄la̍ŋ lā chō sa̍kpō. Lā kē na̍a̍ sīnā pɛ̄ŋgo̍o̍ o̍ yōōmūlā nāāla̍ŋ ni᷄ŋ. 

9Ō chō sūɛ̍i̍ kɛ̍ndɛ̄ mī wānā so̍o̍lu̍u̍ Mɛ̄lɛ̄ka̍ Ya̍a̍wɛ̄ɛ̄. Wāŋnda̍ chō lō ndu̍ sōōlūūwo̍ 
le̍ fɛ̍ɛ̍ŋ a̍ fɛ̍ɛ̍ŋ. Sɔ̄ɔ̍ŋ o̍ di̍mī māā wāŋnda̍ ā tōsa̍ wo̍ŋ ŋ̄ chō sɔ̄ɔ̍ŋ tōnya̍. Lāka̍fā o̍ 
lāka̍fā lā cho̍ le̍ni̍ŋ te̍. 

10Ō bɛ̄ndā mī wānā ye̍e̍ma̍ sɔ̄ɔ̍ŋ mu̍ŋ mbō hīōū bɛ̍ɛ̍ mɛ̄ɛ̍ wāŋnda̍ yēēmā ko̍o̍līi̍yo̍ŋ 
yɛ̍, mbō hīōū mɛ̄ɛ̍ nda̍ yēēmā ko̍o̍līi̍ŋ kɛ̍ndɛ̄ kɛ̍ndɔ᷄ŋ yɛ̍. Sɔ̄ɔ̍ŋ ndɔ̄ɔ̍ŋ ŋ̄ yēēla̍ ŋ̄ hīōū 
līa̍a̍ŋ, 

ŋ̄ yēēla̍ ŋ̄ hīōū lɛ̄ma̍ kɛ̍ndɛ̄ kɛ̍ndīa̍ŋ. 

11Mɛ̄lɛ̄ka̍, sɔ̄ɔ̍ŋ nu̍mndo̍ŋ ŋ̄ tōsā mī bu̍ɛ̍ī nūmndo̍ ō sɔ̄la̍ sīlāa̍. Tē wānā to̍sa̍ nyɛ̄ ŋ̍ 
di̍mi̍ wo̍ pɛ̍, wānā ko̍ŋ tɔ̄nɔ̄ bɛ̍ndōo̍ pi̍la̍ o̍ sɔ̍lā ni̍. 

12Wānā pi̍la̍ a̍ si̍nā bi̍o̍ndɔ᷄ŋ nu̍m te̍. Ma̍l la̍ le̍ sɔ̄ɔ̍ŋ wɔ̍ɔ̍ŋ ya̍ to̍sa̍ I̍ si̍nā pɛ̍ŋgu̍ le̍ 
wo̍ŋ. 

13Ma̍nda̍ ya̍, sūɛ̍i̍ ya̍ si̍nā kpɛ̍sɛ̍kɛ̍ɛ̍ māā yɔ̄ŋ wɔ̄ɔ̍ŋndo̍ I̍ cho̍ ni̍ ve̍, māā I̍ to̍sā ndi̍ 
le̍. Chɛ᷅l mī yɔ̄ŋ wɔ̄ɔ̍ŋ wāā le̍nde̍ o̍ nɔ̍ ya̍ kpāāyāa̍ chōo̍ le̍. Tē ke̍ŋ I̍ yɔ̍nūŋ pɛ̍, I̍ nɔ̍ 
sɔ᷅ŋ o̍ sɔ̄ŋ te̍. Ndu̍yɛ̍, I̍ si̍mnūŋ ndɛ̍ wānā kɛ̍yāā nu̍m dīōm mī to̍sa̍ yɔ̄ŋ wɔ̄ɔ̍ŋ te̍. 

14O̍o̍ Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ pōū kpo̍o̍wa̍ ma̍ndā ya̍ wo̍, wāna̍ ni̍ pi̍ŋīa̍a̍ ya̍ wo̍. 
I̍ cho̍ pīɛ̄īle̍ŋ māā dīōmndā nīla̍ŋ, a̍ yīya᷄ŋnda̍ nīla̍ŋ, mī lā bɛ̄nda̍ nu̍m o̍ hɔ̄l fɔ̍. 

Sa᷅m 20 

Pīɛī̄le̍ŋ le̍ chɔū̄wo̍ yōmɔɔ̄ ̍
1Ŋ̄ chō Mɛ̄lɛ̄ka̍ pīɛ̄īyo̍ māā nūm Māsā bɛ̍ndōo̍, tē a̍ nyu̍na̍ Mɛ̄lɛ̄ka̍ Ya̍a̍wɛ̄ɛ̄ le̍ nu̍m 
mālāa̍ a̍ te̍le̍ŋnda̍ nyɛ̄ pālāāla̍ŋ pɛ̍, mbɔ̄ ō mūli̍ nu̍m dīōm mbō māla̍ nu̍m fɔ̍. Mbɔ̄ 
Mɛ̄lɛ̄ka̍ Che̍kɔ̍pū wo̍, ō mānda̍ nu̍m fɔ̍. 

2Mbɔ̄ ō yɔ̄ŋgu̍ nu̍m mālāa̍ chɔ̄nɔ᷄ŋndo̍ ō chīɛ̍i̍ Mɛ̄lɛ̄ka̍a̍ ni᷄ŋ fɔ̍. Mbɔ̄ ō ke̍ nu̍m dɛ̍nɛ̍ 
kɛ̍ndɔ̄ɔ̍ chɔ̄nɔ᷄ŋndo̍ o̍ Pēmbīī Sa̍a̍yɔ̄ŋnde̍ chōo̍ fɔ̍. 

3Mbɔ̄ nyɛ̄ o̍ nyɛ̄ ŋ̄ chō Mɛ̄lɛ̄ka̍ kīo̍o̍ ō chɛ᷄l ndu̍ fɔ̍. Sa̍lālā lūāmāālā ŋ̄ chō sōlīo̍o̍ o̍ 
ndu̍lo̍ la̍ŋ, ō hi̍ni̍ kɔ̍l a̍ la̍ŋ mbō chɛ᷄l la̍ŋ fɔ̍. 

4Sɔ̄ɔ̍ŋ ŋ̄ yēēma̍ o̍ kɔ̄l nūmndo̍ ni᷄ŋ ndo̍ŋ ō ke̍ nu̍m mu̍ŋ fɔ̍. Ndu̍yɛ̍ sɔ̄ɔ̍ŋ ŋ̄ kɛ̄ɛ̄si̍a̍a̍ le̍ 
tōsāa̍ wo̍ŋ ki̍nɛ̍i̍, Mɛ̄lɛ̄ka̍ ō māla̍ nu̍m mā ti̍u̍ mu̍ŋ bā fɔ̍. 

5Ndu̍yɛ̍ tē ā yēm ya̍a̍mɔ̍ɔ̍wa̍ pɛ̍, na̍a̍ kpo̍u̍ ŋ̄ chō dēŋī a̍ kɔ̄l kɛ̄ndɔ̄ɔ̍ mī ŋ̄ dɔ̄ɔ̄nu᷄ŋ 
nya̍a̍le̍, mī ŋ̄ sōli̍ chōndo̍ŋ mī ŋ̄ sāŋga̍la̍ Mɛ̄lɛ̄ka̍ nāa̍. Mbɔ̄ sɔ̄ɔ̍ŋ ŋ̄ chō Mɛ̄lɛ̄ka̍ 
Ya̍a̍wɛ̄ɛ̄ dīmūllo̍ o̍ pīɛ̄īle̍ŋ ni᷄ŋ ki̍nɛ̍i̍ yo̍ŋ, 

ō tōsa̍l nu̍m mu̍ŋ fɔ̍. 

6I̍ si̍nā māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ māsa̍ ndɔ̄ɔ̍ mālā, māsa̍ o̍ su̍u̍ chūɛ̄īya̍ŋ o̍ lēbōl 
mbo̍ sīīŋgūū ndu̍ māsāa̍ wo̍. 

Ō chō lō ɛ̄chɛ̍nɛ̄ o̍ ndu̍lo̍ mbō mūli̍ ndu̍ dīōm, mbō tōsa̍ a̍ kpāāya̍ ndɔ̄ɔ̍ mī māsa̍ o̍ 
hɛ̍li̍ wo̍ o̍ yēm chɔ̄ūlā fāŋgā. 

7Wāŋnda̍ ā pūm o̍ nyɛ̄m ndāa̍ŋ chɔ̄ūwo̍ŋ ni᷄ŋ nda̍ dɔ̄ū tīīnda᷄ŋ ndāa̍ ni̍, mɛ̄ɛ̍ nyɛ̄m 
nyāāna᷄ŋ su̍a̍a̍ ā nāŋ ndo̍ŋ ŋ̄ chō nu̍a̍ā yɛ̍, a̍ su̍a̍ā chɔ̄ūwa̍. Kɛ̍ na̍a̍ na̍a̍, Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍ ndu̍ na̍a̍ ŋ̄ tīīnda̍ŋ ni̍. 

8Kɛ̍ wānāā wāā nu̍a̍ā ŋ̄ chō nda̍ yōmɔ̄ɔ̄. Ā chō dēlɔ̄ɔ̄, kɛ̍ mī na̍a̍ ŋ̄ lo̍ īsīsi̍ yi̍ a̍ dīāllūŋ 
kālā. 

9O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍ mī māsā na̍a̍ bɛ̄ndōo̍ ō yēm ya̍a̍mɔ̍ɔ̍wa̍. Tē ŋ̄ wa̍ nu̍m 
pīɛ̄īle̍ŋ pɛ̍, mu̍li̍ na̍a̍ dīōm fɔ̍. 

Sa᷅m 21 

Māsāa̍ Dēēve̍ Sa̍ŋga̍la̍ Mɛl̄ɛk̄a̍ le̍ ya̍a̍mɔ̍ɔw̍a̍a̍ o̍ ye᷅m nda̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, māsā bɛ̍ndōo̍ chō a̍ kɔ̄l kɛ̄ndɛ̄ bu̍tē, le̍ mɛ̄ɛ̍ ŋ̄ chɔ᷄m kpāāyā 
nu̍mndo̍ yɛ̍, kāni̍ fu̍u̍le̍, a̍ to̍sa̍ a̍ kpāāyā nu̍mndo̍ mbo̍ yām ya̍a̍mɔ̍ɔ̍wa̍a̍ ndūa̍a̍ o̍ 
chɔ̄ūwo̍. 

2Ā bīī ma̍ to̍sāl ndu̍ nyɛ̄ o̍ ye̍e̍ma̍ o̍ kɔ̄l ndɔ̄ɔ̍ ni᷄ŋ le̍ mā to̍sa̍l ndu̍ wo̍. Nyɛ̄ bɛ̍ɛ̍ lo̍ mā 
kɛ̍ɛ̍ tōsā le̍. 

3Nūm Mɛ̄lɛ̄ka̍, ma̍ hūŋ nāa̍ māsā bɛ̍ndōo̍ chūā, ma̍ kē ndu̍ nyɛ̄m kɛ̄ndɛ̄ kɛ̍ndɔ᷄ŋ 
ta̍u̍. Ma̍ wōū ndu̍ mɔ̍si̍l lēmāsāa̍ o̍ cho̍ ō tōōsīāā a̍ ko̍o̍līi̍ŋ kɛ̍ndɛ̄ kɛ̍ndɔ᷄ŋ ndo̍. 

4Mɛ̄ɛ̍ o̍ nyu̍na̍ nu̍m le̍ yōōmū vīlɛ̄īyo̍, ma̍ kē ndu̍. 

5Mālā ŋ̄ māla̍ ndu̍ wo̍ tōsa̍ mbo̍ sɔ̄lā bɛ̄ɛ̄le̍ŋ ta̍u̍ ta̍u̍. 

A̍ to̍sa̍ mi̍ wāŋnda̍ kē ndu̍ bɛ̄ɛ̄le̍ŋ ta̍u̍, ndu̍yɛ̍ mbo̍ fūlā tɔ̍ɔ̍ ta̍u̍. 

6A̍ dɔ̄ū ndu̍ sa̍lā le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍, le̍ chō ŋ̄ chō a̍ ndu̍ la̍tu̍lu̍ wo̍, he̍ī chūu̍ ndu̍ 
kɔ̄l kɛ̄ndɔ̄ɔ̍ cha᷅po̍o̍li̍. 

7Māsā bɛ̍ndōo̍ dɔ̄ū tīīnda᷄ŋ ndɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. Ndu̍yɛ̍, ha̍a̍a̍ mi̍ Mɛ̄lɛ̄ka̍ 
hi̍o̍ū kpo̍u̍ wo̍ ō kāālā ndu̍ nu̍a̍ā kpɛ̍, nyɛ̄ o̍ nyɛ̄ hi̍i̍lūū ndu̍ le̍. 

8Māsā bɛ̍ndōo̍ chō ya̍a̍mɔ̍ɔ̍wa̍a̍ ndūa̍a̍ kpo̍u̍ bi̍yɔ̄ɔ̄. 

Ō chō wānāa̍ tu̍l ndu̍ lēyɛ̄ wa̍ bīyɔ̄ɔ̄. 

9Tē ō hīŋ pɛ̍, 

ō chō nda̍ lōmɔ̄ɔ̄ mɛ̄ɛ̍ nda̍ lūām nu̍a̍ā nyɔ̄ɔ̍ o̍ to̍ndo̍ yīŋndē wūle̍ wu᷅le̍ wo̍ ni᷄ŋ yɛ̍. 
Mɛ̄lɛ̄ka̍ Ya̍a̍wɛ̄ɛ̄ cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ nda̍, mbō tɛ̄ɛ̄mbu̍u̍ nda̍. Yīŋnde̍ŋ lē 
chō nda̍ hūnɔ̄ɔ̄ lōmɔ̄ɔ̄. 

10Wānā o̍ wānā lo᷅ ni̍ŋ yo̍o̍mū o̍ pūlālē ndāle̍ŋ chōo̍ o̍ chi̍e̍ēŋndo̍ chōo̍ le̍. Māsā 
bɛ̍ndōo̍ chō nda̍ dīū kpo̍u̍. 

11Mī ya̍a̍mɔ̍ɔ̍wa̍ ā kɛ̄ɛ̄si̍a̍a̍ sɔ̄ɔ̍ŋ wɔ̍ɔ̍ŋndo̍ŋ le̍ māsānɔ̄ɔ̍. Ma̍ yīi̍ ndu̍ de̍fe̍la̍ŋ, kɛ̍ ā tīū 
ndu̍ bā le̍. 

12Ō chō nda̍ hūnɔ̄ɔ̄ vīī vīī a̍ chīŋɔ̍ma̍ ndūa̍a̍ŋ, mā nyāānu̍ŋ. 

13O̍o̍ Mɛ̄lɛ̄ka̍ Ya̍a̍wɛ̄ɛ̄, ŋ̄ chō nu̍m sāŋgālāa̍ le̍ mɛ̄ɛ̍ ŋ̄ chō wāna̍ kpāāyā yɛ̍. 

Ŋ̄ chō nu̍m sāŋgālā o̍ chōndo̍ŋ ni᷄ŋ le̍ kpāāyā bɛ̍ndū ŋ̄ nɔ̄ wo̍. 

Sa᷅m 22 

Kōŋu̍l dɛn̍ɛ ̍pa̍lāa̍ a̍ chōndii̍ ̍sa̍ŋgālāā Mɛl̄ɛk̄ɛi̍ ̍
1O̍o̍ Mɛ̄lɛ̄ka̍ nūu̍, vɛ᷅ ma̍ kɛ̄ɛ̄ ya̍? Kāni̍ ni᷅ŋ I̍ cho̍ cha᷄ŋndo̍ a̍ nyɛ̄ nɛ̄īyāa̍, mi̍ wa᷅ nu̍m 
vēēlōo̍ le̍ mā ma̍la̍ ya̍, kɛ̍ a̍ ye̍ŋ bɛ̍ɛ̍ la̍ni̍ o̍ kōŋu̍l nūu̍ le̍. Vɛ᷅ Mɛ̄lɛ̄ka̍ nūu̍? 

2Ōo̍ Mɛ̄lɛ̄ka̍ nūu̍, mī ni̍i̍lu̍ cha᷄ŋndo̍ īpāla̍ kpɛ᷅ŋ, kɛ̍ a̍ mu̍lī ya̍ dīōm te̍. Īchɔ̄l pi̍i̍ I̍ cho̍ 
kōŋu̍llo̍, kɛ̍ pɛ̄ŋgī bɛ̍ɛ̍ I̍ sɔ̍lā le̍. 

3Kɛ̍ ā chō Mɛ̄lɛ̄ka̍ kāsī, ā chō īchāli̍ o̍ kpe̍ŋgbe̍i̍ nu̍m lēmāsāa̍ chōo̍ mī I̍sɔ̄lūɛ̍i̍ya̍ ā 
sāŋgālā nu̍m. 

4Mi̍ fi̍nyāā nāā ma̍māa̍ a̍ du̍a̍ū tīīnda᷄ŋ ndāa̍ o̍ nūm ni̍ŋ. Ndu̍yɛ̍ mɛ̄ɛ̍ nda̍ dɔ̄ū 
tīīnda᷄ŋ ndāa̍ o̍ nūm ni̍ŋ, ma̍ bāŋā nda̍. 

5Mɛ̄ɛ̍ nda̍ vēēlu̍ nu̍m le̍ nda̍ mālāa̍, ma̍ bāŋā nda̍. Ma̍ dūāū tīīnda᷄ŋ ndāa̍ o̍ nūm 
ni̍ŋ, ndu̍yɛ̍ ā hūīnu̍ŋ te̍. 

6Wāŋnda̍ dīmi̍ māā I̍ cho̍ wa᷅na̍ chīe̍e̍ le̍, māā dōndo̍po᷅llo̍ wāā lɛ̄ŋ ko̍ni̍ ya̍ cho̍ ni̍. 
Wāŋnda̍ chō ya̍ māmɔ̄ɔ̍, ā chu̍a̍ ya̍ māā nyɛ̄ fo̍ndō fu̍u̍. 

7Wānā o̍ wāna̍ chɔ̍ ya̍, māmɔ̄ɔ̍ ya̍, mā sōlūl la̍ dīɔ̄ɔ̄mūle̍ŋ, mā hīŋ bo᷅lle̍. 

8Ma̍ dīmu̍l la̍ āā, “A̍ di̍mi̍ māā ā dɔ̄ū tīīnda᷄ŋ nu̍mndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ le̍ nu̍m 
bāŋāa̍, kɛ̍ vɛ᷅ ō ba̍ŋā ni̍ko̍ nūm te̍? Tē Mɛ̄lɛ̄ka̍ Ya̍a̍wɛ̄ɛ̄ o̍ hɛ̍na̍ŋ a̍ nūm pɛ̍, vɛ᷅ ō ma̍lā 
nu̍m te̍?” 

9Kɛ̍ ndu̍yɛ̍, nūm Mɛ̄lɛ̄ka̍, nu᷄m ma̍la̍ ni̍ mi̍ kāla̍ nūu̍ ō vīālū ya̍ yɛ̍lɛ̍kɛ̍lɛ̍ɛ̍. Chɔ̍ŋ a̍ lɔ̍ɔ̍ 
ya̍ I̍ wa̍ chɛ̄lɛ̄kpɛ̍ wo̍ bɛ̍ɛ̍, nu᷄m lo̍ ya̍ māndā ha̍a̍a̍ ni̍. 

10Chɔ̍ŋ a̍ pāa̍le̍ ya̍ I̍ ve̍lu᷄ŋ nde̍ŋ, nu᷄m cho̍ Mɛ̄lɛ̄ka̍ nūu̍ ni̍. Chɔ̍ŋ a̍ te̍le̍ŋ ya̍ I̍ 
ve̍lu᷄ŋndo̍, nūm ya̍ I̍ ti̍i̍nda̍ŋ ni̍. 

11Ku̍ā ya̍ lēvīl te̍, kāni̍ fu̍u̍le̍, kpūndɔ̍ɔ̍ ō cho̍ ya̍ lēvīl te̍, ndu̍yɛ̍, wānā o̍ wānā cho̍ 
mbō māla̍ ya̍ le̍. 

12Ya̍a̍mɔ̍ɔ̍wa̍a̍ fa̍ŋā ā chō ya̍ ā bālāā. Ā chō a̍ yōlɛ̄i̍ nu̍a̍ā ŋ̄ chā āā nāūwāā tōōyīāā 
īyōlāā bɛ̄ndūa̍a̍ lɛ̄ŋndē Ba̍sīāŋnde̍ŋ ni̍. 

13Mɛ̄ɛ̍ kpɔ̍kūŋnda̍ ā kūmbī nu̍a̍ā chīŋndo̍ŋ mā kūe̍l vīsīo̍o̍ a̍ pɛ̄ɛ̄līa̍a̍ yɛ̍, le̍nde̍ 
ya̍a̍mɔ̍ɔ̍wa̍ ha̍ā ā hīnu̍l la̍ ni̍. 

14Mɛ̄ɛ̍ mɛ̄ŋnda̍ŋ mā lūlnūŋ nu̍a̍ā pa̍ku̍ o̍ nyɛ̄ī lāāndūe̍i̍ ni᷄ŋ yɛ̍, le̍nde̍ yōōmūa̍ŋ mā 
fūla̍ ya̍ po̍ po̍ ni̍. Pāāla̍ŋ lā chūū ya̍ fāāŋīa̍ŋ kpo̍u̍ o̍ kēēnda᷅ŋnda̍ŋ. Kɔ̄l sīmūlāā bɛ̍ɛ̍ 
I̍ nɔ̍ lɛ̍ le̍. Kɔ̄llo̍ yɔ̄nu̍ŋ ya̍ ni᷄ŋ ye᷅ŋ yēŋ. 

15Yōōmūa̍ŋ mā fūla̍ ya̍ mi̍ yɔ̄nu᷄ŋ ta̍fōlō ta̍fōlō bɛ̄ndū māā pēēle̍ ve̍sɛ̍i̍. Dīɔ̄ɔ̄mūle̍ŋ 
le̍ bāāla᷅ŋ ni᷅ŋ ya̍ o̍ sōndō kpi̍ŋ. Nūm Mɛ̄lɛ̄ka̍ Ya̍a̍wɛ̄ɛ̄, ā bīī ma̍ mɛ̄ī ya̍ ni᷅ŋ ō mālāā 
lɛ̄ŋ, le̍ mī lo̍ lo̍ŋ mī vi᷅. 

16Wānāā dɛ̍nɛ̍ wɔ̍ɔ̍ŋnda̍, ā bālu̍ ya̍ si̍lɔ̍ māā tūŋāā lēpīlɛ̍. Ā bōōlu̍u̍ ya̍ bāla̍ŋ a̍ 
pēlo᷄ŋ. 

17Pāālā nīla̍ ya̍ pi̍la̍ la̍ŋ bɛ̍ɛ̍ I̍ cho̍ la̍ŋ chɔ̄ŋnɔ᷄ŋndo̍ o̍ ŋ̄dīāl kpo̍u̍. Ya̍a̍mɔ̍ɔ̍wa̍a̍ nīa̍a̍ 
chō ya̍ nūa̍a̍, ā ho᷄l la̍ hɔ̄lte̍ŋ po̍do̍. 

18Ā wūu̍ kōo̍ŋ le̍ nyɛ̄lā nīla̍ŋ, ma̍ pīɔ̄ūvi̍āŋ nda̍ŋ nda̍ pi̍la̍ tɛ̄ɛ̄ŋ. 

19Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄, ku̍ā ya̍ lēvīl te̍. Nu᷄m cho̍ wāna̍ ba̍ŋā ya̍ wo̍ ni̍, le̍la̍ŋ, 
ke̍le̍ŋa̍ hu̍nɔ̄ɔ̄ fɔ̍, mā hu̍ŋ ma̍lā ya̍. 

20Chi̍ɔ̍u̍ yo̍o̍mū nūu̍ o̍ mɔ̄ɔ̄ŋ fāŋndo̍ŋ tɛ̄ɛ̄ŋ. Ba̍ŋa̍ ya̍ wānāā dɛ̍nɛ̍ wɔ̍ɔ̍ŋnda̍ ha̍ā o̍ 
bā. 

21So̍li̍ ya̍ kpɔ̍kūŋnda̍ ha̍ā o̍ sōndō fɔ̍, chi̍e̍i̍ chi̍e̍i̍ mā so̍li̍ ya̍ chīi̍ya̍ ha̍ā tɛ̄ɛ̄ŋ. 

22I̍ cho̍ wānāā nīa̍a̍ dīmūl a̍ sɔ̄ɔ̍ŋ bɛ̍ndūŋ nūm Mɛ̄lɛ̄ka̍ Ya̍a̍wɛ̄ɛ̄ to̍sa̍ wo̍ŋ o̍kɔ̄ɔ̄. Tē 
ā chūūŋgi̍āŋ le̍ nu̍m sōōlūūwo̍ pɛ̍, I̍ si᷅m ni̍ŋ nda̍ tɛ̄ɛ̄ŋ mī li̍sa̍ nu̍m. 

23Nya̍ so̍o̍lūū Mɛ̍lɛ̄ka̍ Ya̍a̍wɛ̄ɛ̄ wa̍, lā sāŋga̍la̍ ndu̍. Nya̍ fu̍la̍ o̍ pūlāle̍ Che̍kɔ̍pū le̍ŋ 
chōo̍ wa̍, lā ke̍ ndu̍ bɛ̄ɛ̄le̍ŋ. Nya̍ wāŋnda̍ I̍sɔ̄lūɛ̄ī, lā nɔ̍ si̍o̍o̍ŋīī Mɛ̄lɛ̄ka̍ Ya̍a̍wɛ̄ɛ̄ ve̍. 

24Ō cho̍ wa᷅na̍ kɛ̍ɛ̍ sāāla᷄ŋ a̍ wānā ta̍mbɛ̍i̍ le̍, O̍ cho̍ wa᷅na̍ kɛ̍ɛ̍ Sāāla᷄ŋ a̍ wāna̍ cho̍ o̍ 
nyɛ̄ pālāā ni᷄ŋ kɛ̄lɛ̄ŋgāā mbō mūlu̍l ndu̍ kɔ̄ɔ̄ le̍. Tē wānāā wāā le̍nde̍ a̍ nyu̍na̍ ndu̍ 
le̍ nda̍ mālāa̍ pɛ̍, mālāa̍ o̍ ma̍lā nda̍ ni̍. 

25Tē wānāa̍ Mɛ̄lɛ̄ka̍a̍ ā chūūŋgi̍āŋ, le̍ nūm Mɛ̄lɛ̄ka̍ Ya̍a̍wɛ̄ɛ̄ sōōlūūwo̍ pɛ̍, I̍ cho̍ nu̍m 
sāŋgālā nda̍ o̍ hɔ̄l le̍ wa̍lta̍ bɛ̍ndūlā ŋ̄ tōsa̍ la̍ŋ. Tē wānāa̍ pi̍ɛ̍ī nu̍m nda̍ ā chūūŋgi̍āŋ 
pɛ̍, nda̍ o̍ hɔ̄l ya̍ I̍ cho̍ nyɛ̄m ya̍ I̍ chūe̍l nu̍m būŋgɛ̄i̍ yo̍ŋ yɔ̄ŋgū ni̍. 

26Nya̍ wānāa̍ tāmbɛ̍i̍ya̍, lā chō hūnɔ̄ɔ̄ nyɛ̄ dīa̍a̍ dīo̍ mī lā hīni̍ kɔ̄l. Nya̍ wānāa̍ hu᷅ŋ 
ha̍ā nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ wa̍, lā wā ni̍ŋ ndu̍ sāŋgālāa̍. Mbɔ̄ Mɛ̄lɛ̄ka̍ tōsa̍ mī lā 
wa̍ a̍ kɔ̄l kɛ̄ndɛ̄ le̍ fɛ̍ɛ̍ŋ a̍ fɛ̍ɛ̍ŋ fɔ̍. 

27Wāŋnda̍ bā o̍ bā fe̍e̍ o̍ chi̍e̍ēŋndo̍ chōo̍ ā chō kɔ̄l dēlɔ̄ɔ̄ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 
Wāŋnda̍ bā o̍ bā fe̍e̍ o̍ chi̍e̍ēŋndo̍ chōo̍, ā chō mūli᷄ŋ o̍ ndu̍ lo̍. Wāŋnda̍ su̍u̍ o̍ su̍u̍ 
ā chō ndu̍ sōōlūū, 

28kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ māsā bɛ̍ndōo̍ ni̍, lɛ̄ŋnde̍ kpo̍u̍ o̍ chi̍e̍ēŋndo̍ 
chōo̍, ndu̍ cho̍ ndi̍ chōo̍ ma̍sāa̍ ni̍. 

29Wānāā yōŋgāa̍ kpo̍u̍ ā chō tūndɔ᷄ŋ Mɛ̍lɛ̄ka̍ o̍ la̍bɛ̄ŋgu̍ ni̍ŋ. Chūāā ŋ̄wāŋndā chīe̍e̍ 
kpo̍u̍, a̍ nɔ̍ ha̍ā mā vī wa̍, ā chō ndu̍ tūndɔ᷄ŋ o̍ lābɛ̄ŋgu̍ ni̍ŋ. 

30Wānāa̍ cho̍ hūnɔ̄ɔ̄ wā o̍ sīɔ̄dīi̍ lāchīo̍o̍ ni᷄ŋ nda̍ bɛ̍ɛ̍, ā chō hūnɔ̄ɔ̄ ndu̍ sāāŋgīāl. 
Wāŋnda̍ cho̍ hūnɔ̄ɔ̄ nda̍ dīmūl a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄. 

31Ā chō wānāa̍ cho̍ hūnɔ̄ɔ̄ vīōlɔ᷄ŋ nda̍ dīmūl a̍ mɛ̄ɛ̍ Mɛ̄lɛ̄ka̍ ō pīŋi̍ wāŋnda̍ yɛ̍. Ā chō 
nda̍ chɔ̄m māā ndu̍ Mɛ̍lɛ̄ka̍ to̍sa̍ ndi̍ ni̍. 

Sa᷅m 23 

Mɛl̄ɛk̄a̍ Ya̍a̍wɛɛ̄ ̄ndu̍ ma̍ndā ya̍ ni ̍
1Mɛ̄lɛ̄ka̍ Ya̍a̍wɛ̄ɛ̄, ndu̍ cho̍ wāna̍ ma̍ndā ya̍ wo̍ ni̍, mɛ̄ɛ̍ wānā ma̍ndāā lāsāa̍ ō 
māndā nu̍a̍ā sāa̍ yɛ̍. Le̍la̍ŋ pɛ̄ŋndē bi̍ī ya̍ le̍ nyɛ̄ o̍ nyɛ̄ le̍. 

2Mɛ̄ɛ̍ wānā ma̍ndāā lāsāa̍ ō tōsā nu̍a̍ā, ō bīī pɛ̍ ō yɛ̄ɛ̄ sāa̍ ndūa̍a̍ o̍ bīl pūīyāa̍ ni᷄ŋ 
nāa̍ chɔ̄lūa̍a̍ dīā wa̍, ā dē pɛ̍ ā hīni̍, ā pɛ̄ŋgi̍ yɛ̍, le̍nde̍ Mɛ̄lɛ̄ka̍ māndā ya̍ ni̍. Mɛ̄ɛ̍ nda̍ 
yāā nu̍a̍ā sāa̍ o̍ mɛ̄ŋmā ībūŋga᷄ŋ mā ko᷄l lɛ̍, le̍nde̍ Mɛ̄lɛ̄ka̍ kē ya̍ mɛ̄ŋmā kɛ̄ndɛ̄ 
kɛ̍ndīa̍ŋ ni̍. 

3Mbō tōsa̍ mī mi̍i̍ŋgu̍ yōōmūa̍ŋ sɔ̄lā. Mbō chɔ᷄m ya̍ mɛ̄ɛ̍ ya̍ to̍sā nyɛ̍ cho̍ sa̍kpō ndu̍ 
o̍ hɔ̄l lo̍ yɛ̍, le̍ mī ŋ̄wāŋndā chīe̍e̍ a̍ ke̍ ndu̍ bɛ̄ɛ̄le̍ŋ. 

4I̍ wa̍ bɛ̍ɛ̍ ke̍e̍kōo̍ o̍ kpūndɛ̍la̍ŋ ni᷄ŋ, sīōōŋīī ve᷅ ya̍ māā nyɛ̄ chō ya̍ yɔ̄nɔ᷄ŋ te̍, kāni̍ 
fu̍u̍le̍, nūm Mɛ̄lɛ̄ka̍ ā chō ya̍ īkɛ̄i̍, ā chō ya̍ māndā nyɛ̄ bɛ̍ɛ̍ yɔ̍nūŋ ya̍ le̍. Mɛ̄ɛ̍ wānā 
ma̍ndāā lāsāa̍ nɔ̄ nu̍a̍ā yɔ̄m vīlɛ̄īyo̍ a̍ kpe̍le̍ŋ kpe̍le̍ŋndo̍ o̍ bā le̍ sāa̍ ndūa̍a̍ māndāa̍ 
yɛ̍, le̍nde̍ ŋ̄ māndā ya̍ ni̍, nyɛ̄ yɔ̍nūŋ ya̍ le̍. 

5Ā chō nyɛ̄ dīāā kɔ̄l kɛ̄ndɛ̄ bɛ̄ndōo̍ bɛ̍ɛ̍ndīāā le̍ ya̍, ya̍a̍mɔ̍ɔ̍wa̍a̍ nīa̍a̍ o̍ hɔ̄l 
kpe̍nde̍ke̍le̍. Ndu̍yɛ̍, mā su̍u̍ ya̍ chūɛ̄īmā chūŋ kɛ̄ndīa̍ŋ o̍ lēbōl, le̍ ya̍ yīlɔ̄ɔ̍ māā mīāl 
nu̍m lēbɛ̄ɛ̄. Mā pe̍i̍ tāāla̍ nūu̍ yɛ̍ŋgi̍ yɛ̍ŋgi̍, mī ko̍l, mī hi̍ni̍ kɔ̄l. 

6I̍ si̍nā māā dɛ̍nɛ̍ nu̍m kɛ̄ndɔ̄ɔ̍, a̍ kāālā nūmndo̍, 

ō chō ya̍ wā chōo̍ ha̍a̍a̍ a̍ te̍le̍ŋnda̍ ya̍ I̍ cho̍ wa̍ yōōmū la̍ŋ ki̍nɛ̍i̍. Ndu̍yɛ̍ nūm 
Mɛ̄lɛ̄ka̍ Ya̍a̍wɛ̄ɛ̄, I̍ cho̍ lō nu̍m sōōlūūwo̍ o̍ chīɛ̄ī nūmndo̍ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 24 

Māsā Bɛn̄dū Tɔɔ̍m̍a̍a̍ 
1Mɛ̄lɛ̄ka̍ Ya̍a̍wɛ̄ɛ̄ ndu̍ nɔ̍ chi̍e̍ēŋndo̍ kpo̍u̍ ni̍, a̍ nyɛ̄ o̍ nyɛ̍ cho̍ lēni᷄ŋ. Chi̍e̍ēŋndo̍ 
kpo̍u̍ a̍ wānā o̍ wāna̍ cho̍ lēni᷄ŋ, Mɛ̄lɛ̄ka̍ nɔ̍ ni̍. 

2Mbo̍ tāŋgūl ndu̍ o̍ mɛ̄ŋmā yīŋgi̍lɛ̍i̍ma̍ cho̍ o̍ chi̍e̍ēŋndo̍ bɛ̄ŋgu̍ wa̍ŋ chōo̍. O̍ 
mɛ̄ŋmā yīŋgi̍lɛ̍i̍ma̍ bɛ̍ndūa̍ŋ bɛ̄ŋgu̍ di̍ o̍ chɛ̍ŋ a̍ chīīyīī ndūɛ̍i̍ chɔ̄ūwɔ̄ɔ̍ ni̍. 

3Ō nɛ̄ɛ̍ni̍a̍ā cho̍ yɛ̍ ā bɛ̄ndāā mā he᷄l o̍ pēmbīi̍ Mɛ̄lɛ̄ka̍ Ya̍a̍wɛ̄ɛ̄ ve̍ chōo̍? 

Ō nɛ̄ɛ̍ni̍a̍ā cho̍ yɛ̍ ā bɛ̄ndāā mā lūɛ̄ī o̍ chīɛ̄ī ndɔ̍ kāsīo̍o̍ ni᷄ŋ? 

4Wānāa̍ nɔ̍ ka̍ālā kɛ̄ndɛ̄la̍ŋ ndu̍yɛ̍ ma̍ nɔ̄ kɔ̄ltā dīāndāāla̍ŋ nda̍, a̍ so̍o̍lūū nyɛ̄m 
chēle̍ŋ, kɛ̄lɛ̄ŋgāā mā chūa̍ būŋgāŋ lāchōōwā le̍ wa̍, nda̍ lu̍ɛ̍ī lo̍ŋ ni̍. 

5Wānāā wāā nu̍a̍ā, Mɛ̄lɛ̄ka̍ Ya̍a̍wɛ̄ɛ̄ chō nda̍ sa̍lā dɔ̄wɔ̄ɔ̄, ndu̍yɛ̍ mbō pīŋi̍ nda̍, 
ndu̍yɛ̍ mbō chu̍a̍ nda̍ māā wānāa̍ cho̍ sa̍kpō ndu̍ pi̍la̍ o̍ hɔ̄l. 

6Wānāā wāā nu̍a̍ā nda̍ hu᷅ŋ nāa̍ Mɛ̄lɛ̄ka̍ chūā ni̍, nda̍ si᷅m Mɛ̍lɛ̄ka̍ Che̍kɔ̍pū wo̍ o̍ 
hɔ̄l mā sōōlu̍u̍ ndu̍ ni̍. 

7Lā kūmbi̍ di̍ōla̍ŋ wo̍ŋgbo̍ŋ, lā kūmbi̍ di̍ōla̍ cho̍ la᷅ŋ kāni̍ ma̍si̍ndɛ̄ la̍ŋ, lā kūmbi̍ 
la̍ŋ mī māsā bɛ̍ndū cho̍ o̍ nāŋɔ̄ɔ̍ ni᷄ŋ ndo̍ lūɛ̄ī. 

8Ō nɛ̄ɛ̍nɛ̍ cho̍ yɛ̍ māsā bɛ̍ndū cho̍ ko̍ŋ o̍ nāŋɔ̄ɔ̍ ni᷄ŋ ndo̍? Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ 
māsā bɛ̍ndū ko̍ŋ ni̍. 

Ō chō wāna̍ dīāllūŋ kālā, ndu̍yɛ̍ ō chō wāna̍ kpāāyā bɛ̍ndū. Ndu̍ ya᷅m chɔ̍ūla̍ŋ ni̍. 

9Lā kūmbi̍ di̍ōla̍ŋ wo̍ŋgbo̍ŋ, lā kūmbi̍ di̍ōla̍ cho̍ la᷅ŋ kāni̍ ma̍si̍ndɛ̄ la̍ŋ. Lā kūmbi̍ 
la̍ŋ mī māsā bɛ̍ndū cho̍ o̍ nāŋɔ̄ɔ̍ ni᷄ŋ ndo̍ lūɛ̄ī. 

10Ō nɛ̄ɛ̍nɛ̍ cho̍ yɛ̍ māsā bɛ̍ndū cho̍ ko̍ŋ o̍ nāŋɔ̄ɔ̍ ni᷄ŋ ndo̍? Mɛ̄lɛ̄ka̍ Ya̍a̍wɛ̄ɛ̍ nɔ̍ 
kpāāyāa̍ kpo̍u̍ wo̍, ndu̍ cho̍ māsā bɛ̍ndōo̍ o̍ cho̍ o̍ nāŋɔ̄ɔ̍ ni᷄ŋ ndo̍ ni̍. 

Sa᷅m 25 

Pīɛī̄le̍ŋ le̍ mānda̍ Mɛl̄ɛk̄a̍a̍ a̍ le̍ nɛī ̍ndɔɔ̄ ̍sīnāa̍ 
1Mɛ̄lɛ̄ka̍ Ya̍a̍wɛ̄ɛ̄, I̍ cho̍ sūɛ̍i̍ nāa̍ nūm chu̍a̍ o̍ pīɛ̄īle̍ŋ ni᷄ŋ. 

2Nūm ya̍ I̍ ti̍i̍nda̍ŋ ni̍, Mɛ̄lɛ̄ka̍ nūu̍, le̍la̍ŋ chɛ᷅l mī ya̍a̍mɔ̍ɔ̍wa̍a̍ nīa̍a̍ ā yēm ya̍ mī 
si̍ɔ̍mbu̍la̍ bi̍ī ya̍ le̍. Chɛ᷅l mī ya̍a̍mɔ̍ɔ̍wa̍a̍ nīa̍a̍ ā ma᷄m ya̍ le̍. 

3Wānāa̍ du̍a̍ū ti̍i̍nda᷄ŋ ndāa̍ o̍ nūm ni̍ŋ nda̍, chɛ᷅l mī si̍ɔ̍mbu̍la̍ bi̍ī nda̍ le̍. Wānāa̍ 
si̍mu̍l nu̍m ha̍ā o̍ fo̍ndō fu̍u̍wo̍ chōo̍ wa̍, nda̍ ŋ̄ tōsa̍ ni̍ mī si̍ɔ̍mbu̍la̍ŋ lā bīī nda̍ le̍. 

4Mɛ̄lɛ̄ka̍ Ya̍a̍wɛ̄ɛ̄, chɔ̍m ya̍ nɛ̄ī nu̍m tōnya̍a̍, mā pɛ̍ɛ̍ku̍ ya̍ sɔ̄ɔ̍ŋ nu̍mndo̍ŋ. 

5Pɛ̍ɛ̍ku̍ ya̍ tōnya̍ cho̍ a̍ nūm o̍kɔ̄ɔ̄ wo̍, mī ku̍ɛ̄ lēchōo̍, kāni̍ fu̍u̍le̍, nu᷄m cho̍ Mɛ̄lɛ̄ka̍ 
pīŋī ya̍ wo̍ ni̍, ndu̍yɛ̍, nūm ya̍ ti̍i̍nda̍ŋ lɔ̍ɔ̍ lɔ̍ɔ̍ ni̍. 

6Mɛ̄lɛ̄ka̍ Ya̍a̍wɛ̄ɛ̄, lo̍o̍nu̍ŋ a̍ mɛ̄ɛ̍ ŋ̄ chō wāna̍ īnyīɛ̍ɛ̍, ma̍ wā wāna̍ ka̍a̍la̍ ŋ̄wāŋndā 
chīe̍e̍ kāni̍ ma̍si̍ndɛ̄ yɛ̍. 

7Bīōndɔ᷄ŋ o̍ bīōndɔ᷄ŋ ya̍ I̍ to̍sa̍, a̍ yɔ̄ŋ o̍ yɔ̄ŋ wɔ̄ɔ̍ŋ ya̍ I̍ to̍sa̍ o̍ īchūāāmbɔ̄ya̍, pu̍ɛ̍ɛ̍nu̍ŋ 
a̍ la̍ŋ kpo̍u̍. Mɛ̄lɛ̄ka̍ Ya̍a̍wɛ̄ɛ̄, a̍ ka̍a̍la̍ wānāā nūmnda̍ le̍ lɔ̍ɔ̍ lɔ̍ɔ̍, ndu̍yɛ̍, ma̍ wā nda̍ 
dɛ̍nɛ̍ kɛ̍ndɔ̄ɔ̍ tōsāllo̍. Yi̍ya̍ŋ a̍ he̍ī mā ma̍l la̍ le̍ yɔ̄ŋndā nīla̍ŋ wɔ̍ɔ̍ŋnda̍ŋ. 

8Mɛ̄lɛ̄ka̍ Ya̍a̍wɛ̄ɛ̄ cho̍ wānā kɛ̍ndɛ̄, ndu̍yɛ̍, ō chō wānā sa̍kpō. Le̍ he̍ī, ō chō wānāā 
yɔ̄ŋ wɔ̄ɔ̍ŋnda̍ pɛ̄ɛ̄kū a̍ mɛ̄ɛ̍ nda̍ kūā o̍ nɛ̄i̍ ndɔ̄ sa̍na̍a̍ wo̍ chōo̍ yɛ̍. 

9Wānāa̍ tu̍sīŋ, ā to̍sā yo̍ŋgā le̍ wa̍, chɔ̄mndo̍ o̍ chɔ᷅m nda̍ nɛ̄i̍ ndɔ̄ sa̍kpōo̍ ni̍, O̍ ko̍ŋ, 
mbō pɛ̄ɛ̄ku̍ nda̍, mā tōsa̍ nyɛ̄ o̍ hɛ̍na̍ŋ nda̍ mā tōsa̍ wo̍. 

10Kpe̍ma̍ Mɛ̄lɛ̄ka̍ Ya̍a̍wɛ̄ɛ̄ yi̍i̍ nda̍ wānāā ndūa̍a̍ wo̍, wānā o̍ wāna̍ to̍sa̍ nyɛ̍ di̍mi̍ŋ 
o̍ kpe̍ma̍ ko̍ŋ ni᷄ŋ ndo̍ pɛ̍, ndu̍yɛ̍, mbō tōsa̍ nyɛ̄ Mɛ̄lɛ̄ka̍ dīmi̍ wo̍ pɛ̍, tōsāa̍ Mɛ̄lɛ̄ka̍ 
tōsā nyɛ᷅ o̍ chu̍a̍ būŋgɛ̄i̍ yo̍ ni̍, mbō māla̍ wānā ko̍ŋ māā wāna̍ o̍ ka̍a̍la̍, mbō chɔ᷄m 
wānā ko̍ŋ sa̍kpōyɛ̍i̍ ndūɛ̍i̍. 

11Mɛ̄lɛ̄ka̍ Ya̍a̍wɛ̄ɛ̄, mi̍ chē bɛ̍ɛ̍ mi̍ yɔ̄ŋndā wɔ̄ɔ̍ŋndā ya̍ I̍ to̍sa̍ la̍ŋ lā wā ta̍u̍ ni̍, kɛ̍ 
tūīīnu̍ŋ ya̍ īnyīɛ̍ɛ̍ mā ma̍l la̍ le̍ yɔ̄ŋndā nīla̍ wɔ̍ɔ̍ŋndā lāŋ, le̍ mī wāŋnda̍ ā ke̍ nu̍m 
bɛ̄ɛ̄le̍ŋ. 

12Wānā o̍ wāna̍ nɔ̍ bɛ̄ɛ̄le̍ŋ le̍ Mɛ̄lɛ̄ka̍ Ya̍a̍wɛ̄ɛ̄ pɛ̍, wānā wa̍ā le̍nde̍ ndu̍ Mɛ̄lɛ̄ka̍ 
Ya̍a̍wɛ̄ɛ̄ o̍ pɛ̍ɛ̍kū le̍ kɔ̄la̍ŋ o̍ nɛ̄i̍ ndɔ̄ɔ̍ chōo̍ ni̍. 

13Wānā wa̍ā le̍nde̍, le̍ te̍le̍ŋ o̍ te̍le̍ŋ o̍ dɛ̍nɛ̍ kɛ̍ndɔ̄ɔ̍ ni᷄ŋ o̍ wa᷅ ni̍. Ndu̍yɛ̍ chūāūwāā 
ndūa̍a̍ nda̍ lo̍ō ni̍ŋ lɛ᷅ŋnde̍ŋ ni̍. 

14Wānāa̍ to̍sā nyɛ᷅ Mɛ̄lɛ̄ka̍ Ya̍a̍wɛ̄ɛ̄ di̍mī wo̍ wa̍, nda̍ cho̍ ndi̍a̍a̍mɔ̍ɔ̍wa̍a̍ ndūa̍a̍ ni̍, 
ndu̍yɛ̍ nda̍ o̍ chɔ᷅m mɛ̄ɛ̍ kpe̍ma̍ o̍ yi̍i̍ nda̍ wānāā ndūa̍a̍ wo̍ chō sūɛ̍i̍ kpe̍e̍kpe̍i̍ yɛ̍ 
ni̍. 

15Le̍ lɔ̍ɔ̍ lɔ̍ɔ̍ fe̍e̍ Mɛ̄lɛ̄ka̍ Ya̍a̍wɛ̄ɛ̄ ya̍ I̍ ti̍i̍nda̍ŋ le̍ ya̍ mālāa̍ nī, kāni̍ fu̍u̍le̍ tē I̍ ha̍u̍ pɛ̍ 
mɛ̄ɛ̍ yōūwo̍ hāū o̍ yālāa̍ ni᷄ŋ yɛ̍, ndu̍ so̍lī ya̍ ni̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, mu̍li̍ hɔ᷅lla̍ o̍ ya̍ lo̍ mā ma̍la̍ ya̍ fɔ̍, kāni̍ fu̍u̍le̍, I̍ cho̍ bɔ̄ɔ̍ ya̍ pīlɛ̍ 
kpe̍e̍le̍, ndu̍yɛ̍, I̍ cho̍ ni᷅ŋ ō yɔ̄kpāā ta̍u̍. 

17So̍li̍ ya̍ būūla᷄ŋnda̍ŋ o̍ kɔ̄l. Ba̍ŋa̍ ya̍ o̍ nyɛ̄ pālāa̍ ho̍ō ni᷄ŋ. 

18Yi̍ya̍ŋ a̍ mɔ̍nɛ̍i̍ ya̍ cho̍ ni᷄ŋ nde̍, a̍ būūla᷄ŋnda̍ nīla̍ŋ, mā ma̍l la̍ le̍ yɔ̄ŋndā nīla̍ 
wɔ̍ɔ̍ŋnda̍ŋ. 

19To̍fa̍ wɔ̍ ya̍a̍mɔ̍ɔ̍wa̍a̍ fa̍ŋgāā ya̍ I̍ nɔ̍ wa̍. To̍fa̍ wɔ̍ mɛ̄ɛ̍ nda̍ tu᷄l la̍ yɛ̍le̍ŋ tūl bɛ̄ndōo̍ 
yɛ̍. 

20O̍o̍ Mɛ̄lɛ̄ka̍ Ya̍a̍wɛ̄ɛ̄, ma̍nda̍ yo̍o̍mū nūu̍. Pi̍ŋi̍ yo̍o̍mū nūu̍. Chɛ᷅l mī ya̍a̍mɔ̍ɔ̍wa̍ 
yēm ya̍ mī si̍ɔ̍mbu̍la̍ŋ lā bīī ya̍ le̍, kāni̍ fu̍u̍le̍, nāa̍ nūm chu̍a̍ ya̍ I̍ hi᷅ŋ le̍ ya̍ māndāa̍ 
ni̍. 

21O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m nyūnāa̍ mā si̍i̍ŋgu̍u̍ ya̍ wānā sa̍kpō nu̍m o̍ hɔ̄l, 
kāni̍ fu̍u̍le̍, nūm ya̍ ti̍i̍nda̍ŋ ni̍. 

22O̍o̍ Mɛ̄lɛ̄ka̍, ba̍ŋa̍ na̍a̍ o̍ kpūndɛ̍la̍ŋ ni᷄ŋ, wānāā nūmnda̍ I̍sɔ̄lūɛ̄ī. 

Sa᷅m 26 

Pīɛī̄lē wānā kɛn̍dɔɔ̄ ̍ō pīɛi̍ ̍Mɛl̄ɛk̄a̍ le̍ŋ 

1Mɛ̄lɛ̄ka̍ Ya̍a̍wɛ̄ɛ̄, chɔ̍m mɛ̄ɛ̍ ka̍ā nūu̍ chōŋnu᷄ŋ nyɛ̍ kɛ̄ndɛ̄ wa̍la̍ŋ yɛ̍, kāni̍ fu̍u̍le̍, I̍ 
cho̍ nu̍m o̍ hɔ̄l sa̍kpō, ndu̍yɛ̍ mi̍ du̍a̍ū tīīnda᷄ŋ nūu̍ kpo̍u̍ o̍ nūm ni̍ŋ. 

2Mɛ̄lɛ̄ka̍ Ya̍a̍wɛ̄ɛ̄, mɛ̍ɛ̍ndi̍a̍ŋ o̍ ka̍ā nūu̍ ni᷄ŋ mā fu̍la̍ ya̍ kɔ̄ɔ̄lī, to̍o̍fi̍a̍a̍ o̍ kɔ̄l nūu̍ ni᷄ŋ 
mā chē yi̍ya᷄ŋnda̍ cho̍ ya̍ o̍ kɔ̄l ta̍ŋ. 

3Kāālā bɛ̄ndū ŋ̄ kāāla̍ ya̍ wo̍ ō chō ya̍ o̍ kɔ̄l le̍ lɔ̍ɔ̍ lɔ̍ɔ̍, ndu̍yɛ̍ sa̍kpōyɛ̍i̍ nūmnde̍ ndi̍ 
ma̍lā ya̍ ni̍ mī wa̍ o̍ nɛ̄ī sa̍na̍a̍ wo̍ chōo̍. 

4Ŋ̄ do̍ū la̍ba᷅li̍ na̍a̍ wāna̍ lāchōōwā le̍, ndu̍yɛ̍ I̍ ye̍ē na̍āŋa᷅ŋ a̍ wāna̍ sōndō yēēlɛ̍i̍ le̍. 

5I̍ tu̍l wānāā dɛ̍nɛ̍ wɔ̍ɔ̍ŋnda̍ lēyɛ̄, ndu̍yɛ̍, I̍ sɔ̍ɔ̍ŋgūū wa̍nāā kɔ̄l vēsɛ̍i̍ya̍ cho̍o̍ kpo̍so̍ŋ 
te̍. 

6Mɛ̄lɛ̄ka̍ Ya̍a̍wɛ̄ɛ̄, I̍ pu̍lū bālā nīla̍ŋ fo̍, le̍ chɔ̄mndo̍ māā bā nī cho̍ o̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ 
ni᷄ŋ te̍. Ndu̍yɛ̍, I̍ cho̍ ma̍āŋ nūmndo̍ bālɔ̄ɔ̍ a̍ nu̍m sōōlūūwo̍. 

7I̍ cho̍ chōndi̍i̍ ba̍li̍kɛ̍i̍ sōlī, mī wa̍ chɔ̄mndo̍ lēni᷄ŋ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ ŋ̄ tōsa̍ 
wo̍ŋ kpo̍u̍. 

8O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ ka̍a̍la̍ bɔ̄ɔ̍ wa̍a̍ o̍ chīɛ̄ī nūmndo̍ ni᷄ŋ, chīɛ̄ī nu̍m cho̍ ho̍ō mi̍ 
nāŋɔ̄ɔ̄ nūmndo̍ ō wā lēni᷄ŋ ndo̍. 

9Mɛ̄lɛ̄ka̍ Ya̍a̍wɛ̄ɛ̄, mɔ̍sɔ̄ŋā ya̍ dīyɔ̄ɔ̄ a̍ wānāā dɛ̍nɛ̍ wɔ̍ɔ̍ŋnda̍ le̍, chɛ᷅l la̍ mī vi᷅ mɛ̄ɛ̍ 
wānāā dīyāā ŋ̄wāŋnda̍ chīe̍e̍ ā wū yɛ̍ le̍, 

10wānāā kɔ̄l vēsɛ̍i̍ya̍a̍ bɛ̍ndūa̍a̍ ha̍ā, a̍ kāāla̍ ha̍ā lūɛ̄īyɔ̄ɔ̄lā ni᷄ŋnda̍ŋ bīyɔ̄ɔ̍ wa̍. 

11Ya̍ ya̍, o̍ nɛ̄ī sa̍kpōo̍ chōo̍ ya̍ i̍ to̍sā sɔ̍ɔ̍ŋ ni̍, le̍la̍ŋ tūīīnu̍ŋ ya̍ īnyīɛ̍ɛ̍, ndu̍yɛ̍, mā 
ba̍ŋa̍ ya̍. 

12Ha̍a̍a̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋā ya̍, mbo̍ hūŋ a̍ ya̍ nāa̍ nyɛ̄ yɔ̍nūŋ ya̍ le̍ wa̍, I̍ cho̍ 
lāsīsi̍ wa̍nāā ndūa̍a̍ tɛ̄ɛ̄ŋ mī sa̍ŋga̍la̍ ndu̍. 

Sa᷅m 27 

A̍ Mɛl̄ɛk̄a̍ sāŋgālāa̍ o̍ pīɛī̄le̍ŋ niŋ᷄ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ nyɛ̄ nī wa̍wo̍ŋndo̍ ni̍, ndu̍yɛ̍ ndu̍ pi̍ŋī ya̍ ni̍, le̍ he̍ī, I̍ yɔ᷅ŋ 
i̍si̍o̍o̍ŋ le̍ wānā o̍ wānā le̍. Mɛ̄ɛ̍ fo̍ndāŋndo̍ wā nu̍a̍ā ō bālāā a̍ sāāsā ka̍lā ka̍lāa̍ le̍ 
ndu̍ māndāa̍ yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ ma̍ndā yo̍o̍mū nūu̍ ni̍. Le̍la̍ŋ, sīōōŋīi̍ bi̍ī ya̍ 
le̍ wānā o̍ wānā le̍. 

2Ā yɔ᷄ŋ bɛ̍ɛ̍ mī wānāā dɛ̍nɛ̍ wɔ̍ɔ̍ŋnda̍ ā hu᷄ŋ de᷅l la̍ chōo̍ le̍ ya̍ dīyɔ̄ɔ̍, ā nɔ̍lā ya̍ le̍, 
yōmɔ̄ɔ̍ ya̍ I̍ ya᷅m nda̍ ni̍. 

3Ā yɔ᷄ŋ bɛ̍ɛ̍ mī so̍vɛ̄i̍ya̍ hīŋ fāŋgā bɛ̍ndōo̍, mā hu᷄ŋ lu̍e̍ī ya̍ o̍ pi̍ŋndo̍ ni᷄ŋ sīōōŋīī bi̍ī 
ya̍ le̍. Ya̍a̍mɔ̍ɔ̍wa̍ ā hu᷄ŋ sa̍ā ya̍ bɛ̍ɛ̍ a̍ sɔ̍ŋgɔ̄ɔ̍, hīōūwɔ̄ɔ̍ ya̍ I̍ hi̍a̍ū la̍chi̍ a̍ Mɛ̄lɛ̄ka̍ 
tīīnda᷄ŋndo̍ ni̍. 

4Sūɛ̍i̍ ī pīlɛ̍ kpe̍ ya̍ I̍ cho̍ Mɛ̄lɛ̄ka̍ Ya̍a̍wɛ̄ɛ̄ nyūnāa̍ ni̍, ndi̍ yɔ̍nūŋ ni̍ māā mbō tōsa̍ mī 
hi̍o̍ū lāchī a̍ wāa̍ o̍ ndu̍ lo̍ chi̍ɛ̍īni̍ŋ ha̍a̍a̍ a̍ yōōmū nūu̍. I̍ hɛ̍na̍ŋ mī wa̍ lo̍ŋ mī wa̍ 
nāŋɔ̄ɔ̄ ndɔ̍ kɔ̄ndɔ̄fi̍llo̍ chɔ̄ɔ̍, ndu̍yɛ̍ mī wa̍ ndu̍ nyūnāa̍ mbō sīla̍ ya̍. 

5Mbō mānda̍ ya̍ o̍ te̍le̍ŋ kpūndɔ̍ɔ̍ ni᷄ŋ, mbō lūe̍i̍ ya̍ o̍ ndu̍lo̍ chi̍ɛ̍ī ni̍ŋ, mbō kɛ̄si̍ ya̍ 
nāa̍ te̍māa̍ nāa̍ nyɛ̄ o̍ nyɛ̄ yɔ̍nūŋ ya̍ le̍ wa̍. 

6O̍ ko̍ŋ, mī ye᷅m ya̍a̍mɔ̍ɔ̍wa̍a̍ nīa̍a̍ ba̍lu̍ ya̍ wa̍. Mī lu̍ɛ̍ī o̍ chīɛ̍i̍ Mɛ̄lɛ̄ka̍a̍ ni᷄ŋ, mī so̍li̍ 
sa̍lāla̍ŋ o̍ ndu̍lo̍, ndu̍yɛ̍ mī cho̍ndu̍ chōo̍ cho̍o̍ a̍ nya̍a̍lo̍o̍ mī sa̍ŋga̍la̍ Mɛ̄lɛ̄ka̍ 
Ya̍a̍wɛ̄ɛ̄. 

7O̍o̍ Mɛ̄lɛ̄ka̍ Ya̍a̍wɛ̄ɛ̄, tē I̍ ko̍ŋgu̍l nāa̍ nūm chu̍a̍ le̍ ya̍ mālāa̍ pɛ̍, yāndi̍i̍ tu̍i̍i̍nu̍ŋ ya̍ 
īnyīɛ̍ɛ̍ mā mu̍li̍ ya̍ dīōm. 

8Mɛ̄ɛ̍ ŋ̄ vēēlu̍ āā, “Hu̍ŋ mā hu̍ŋ so̍o̍lūū ya̍,” mi̍ di̍mī a̍ kɔ̄l nūu̍ kpo̍u̍ a̍a̍, “Mi̍ chē ya̍, 
I̍ hi᷅ŋ mī so̍o̍lu̍u̍ nu̍m, Mɛ̄lɛ̄ka̍ Ya̍a̍wɛ̄ɛ̄.” 

9Le̍la̍ŋ, vi᷅ŋ ya̍ hɔ̄lāā nūmnda̍ le̍ Mɛ̄lɛ̄ka̍. Du̍a̍u̍nu᷄ŋ tu̍mbe̍ a̍ ya̍ bu̍ɛ̍ī nūmndo̍ mā 
kɛ̍ɛ̍ ya̍ le̍. Nu᷄m pi̍ŋi̍ ya̍ o̍ kpūndɛ̍la̍ŋ ni᷄ŋ kpo̍u̍ ni̍, le̍la̍ŋ yāndi̍i̍ kɛ̍ɛ̄ ya̍ le̍ Mɛ̄lɛ̄ka̍, ma᷅l 
la̍ le̍ wāna̍ nī pi̍ŋīa̍a̍. 

10Tē ō wa̍ pɛ̍ mī fi̍nyā nūu̍ nda̍ kāla̍ nūu̍ ā kɛ̄ɛ̍ ya̍, Mɛ̄lɛ̄ka̍ Ya̍a̍wɛ̄ɛ̄ ndu̍ nɔ̍lā mbō 
chu̍a̍ ya̍ mbō mānda̍ ya̍. 

11Mɛ̄lɛ̄ka̍ Ya̍a̍wɛ̄ɛ̄, pɛ̍ɛ̍ku̍ ya̍ sɔ̄ɔ̍ŋ nu̍m ŋ̄ yēēma̍ ya̍ mī to̍sa̍ wo̍ŋ, mā chɔ̍m ya̍ nɛ̄ī 
nu̍m sa̍kpōo̍ mī ku̍ɛ̄ lēchōo̍, kāni̍ fu̍u̍le̍, I̍ nɔ̍ ya̍a̍mɔ̍ɔ̍wa̍ kɔ̄ɔ̄lī fāŋgā. 

12Ma᷅l la̍ ya̍a̍mɔ̍ɔ̍wa̍a̍ nīa̍a̍ o̍ bā le̍. Ya̍a̍mɔ̍ɔ̍wa̍a̍ chɔ̍m ha̍ā sɔ̄ɔ̍ŋ lāchōōwa᷄ŋ ya̍ chōo̍, 
ma̍ wā ya̍ kɔ̄ŋgɔ̄līa̍ŋnda̍ŋ nda̍, ma᷅l la̍ nda̍ o̍ bā le̍. 

13I̍ si̍nā māā I̍ cho̍ lō yōōmū wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ tɛ̄ɛ̄ŋ ha̍a̍a̍, mī sɔ̍la̍ dɛ̍nɛ̍ 
ndɔ̄ kɛ̍ndɔ̄ɔ̍. 

14Ti̍i̍nda̍ŋ Mɛ̍lɛ̄ka̍ Ya̍a̍wɛ̄ɛ̄, nɔ̍ ti̍i̍nda᷄ŋndo̍, ta̍mbū kɔ̄l te̍. Ti̍i̍nda̍ŋ Mɛ̍lɛ̄ka̍ Ya̍a̍wɛ̄ɛ̄. 

Sa᷅m 28 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m vēēlōo̍ le̍ ya̍ mālāa̍. Nūm ya̍ I̍ ti̍i̍nda̍ŋ le̍ ya̍ māndāa̍ 
ni̍, le̍la̍ŋ kɛ̍ɛ̄ ya̍ dīōm mūlī le̍ a̍ yāndi̍i̍. Tē ā mu̍li̍ ya̍ dīōm te̍ mɛ̄ɛ̍ I̍ cho̍ wu̍. 

2Tē I̍ wa̍ nu̍m vēēlōo̍ le̍ ya̍ mālāa̍ pɛ̍, ya̍ŋ ya̍ nīla̍ŋ fɔ̍. I̍ he̍e̍lu̍ bāla̍ŋ kūmbū chīɛ̄ī 
nu᷄m kāsīo̍o̍ mi̍ wa᷅ kōŋu̍llo̍ le̍ mā ma̍la̍ ya̍. 

3Tē a̍ wa̍ wānāā dɛ̍nɛ̍ wɔ̍ɔ̍ŋnda̍ nyɛ̄ pālāa̍ tūsīo̍o̍ chōo̍ pɛ̍, mɔ̍sɔ̄ŋā ya̍ na̍a̍ nda̍ le̍. 
Wānāā wɔ̄ɔ̍ŋnda̍ a̍ su̍a̍ā ha̍ā sɔ̄ɔ̍ŋ kɛ̍ndɔ᷄ŋ nāa̍ wānāā nda̍ chīɛ̄ɛ̄li̍āŋ nda̍ chūā, kɛ̍ 
ndu̍yɛ̍ mā tūūnūŋ sɔ̍ɔ̍ŋ wɔ̍ɔ̍ŋndo̍ŋ o̍ lākɔ̄l le̍ nda̍ wa̍, tē a̍ wa̍ nda̍ nyɛ̄ pālāa̍ tūsīo̍o̍ 
chōo̍ pɛ̍, mɔ̍sɔ̄ŋā na̍a̍ na̍a̍ nda̍ le̍. 

4Pa̍a̍wa̍ nda̍ mɛ̄ɛ̍ kūɛ̍ɛ̍la̍ ndāla̍ŋ lā chō yɛ̍. Tu̍si̍ nda̍ nyɛ̄ pālāa̍ chōo̍ le̍ dɛ̍nɛ̍ wɔ̍ɔ̍ŋ 
nda̍ tōsa̍ wo̍. Pa̍a̍wa̍ nda̍ tūu̍le̍ŋ mɛ̄ɛ̍ yɔ̄ŋndā wɔ̍ɔ̍ŋndo̍ chō yɛ̍. 

5Ā būūla̍ŋ a̍ wa̍lta̍ Mɛ̄lɛ̄ka̍ Ya̍a̍wɛ̄ɛ̄ to̍sa̍ la̍ŋ te̍, a būūla̍ŋ a̍ nyɛ̄m o̍ to̍o̍si̍a̍a̍ wo̍ŋ te̍. 
Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄ cho̍ nda̍ tɛ̄ɛ̄mbūū le̍ fɛ̍ɛ̍ŋ a̍ fɛ̍ɛ̍ŋ. 

6I̍ yɔ̍ŋgu̍ sāŋgālāa̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, kāni̍ fu̍u̍le̍, mɛ̄ɛ̍ ya̍ I̍ ko̍ŋgu̍l nāa̍ ndu̍ 
chu̍a̍ le̍ mālāa̍, mbo̍ mūlī ya̍ dīōm. 

7Wāna̍ ma̍ndā ya̍ wo̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ndu̍ ma̍ndā ya̍ ni̍ nyɛ̄ yɔ̍nūŋ ya̍ le̍. 
Ndu̍ ya̍ I̍ ti̍i̍nda̍ŋ le̍ ya̍ mālāa̍ ni̍, ndu̍yɛ̍ mbo̍ tōsā mi̍ na̍ŋ kɔ̄l. Le̍ he̍ī, I̍ cho̍ chōndo̍ŋ 
sōlī mī me̍l ndu̍ ba̍li̍ka̍ a̍ kɔ̄l kɛ̄ndɛ̄ bɛ̄ndōo̍. 

8Mɛ̄lɛ̄ka̍ Ya̍a̍wɛ̄ɛ̄ cho̍ wāna̍ ma̍ndā wa̍nāā ndūa̍a̍ wo̍ ni̍. Ndu̍ ma̍ndā ma᷅sa̍ ndɔ̍ o̍ 
hɛ̍li̍ wo̍ ni̍, nyɛ̄ yɔ̍nūŋ ndu̍ le̍. 

9Pi̍ŋi̍ wa̍nāā nūmnda̍, Mɛ̄lɛ̄ka̍ Ya̍a̍wɛ̄ɛ̄. To̍sa̍l nda̍ dɛ̍nɛ̍ kɛ̍ndɔ̄ɔ̍. Wa̍ nda̍ hɔ̄lte̍ŋ mɛ̄ɛ̍ 
wānā ma̍ndāā lāsāa̍ nɔ̄ hɔ᷅lte̍ŋ o̍ sāa̍ ndūa̍a̍ yɛ̍, ndu̍yɛ̍ mī bā nūmndo̍ wa̍ nda̍ chōo̍ 
le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 29 

Dīōmndā Mɛl̄ɛk̄a̍ sūāā la̍ŋ lā nɔ ̄bɔɔ̄ ̍kpa̍a̍yāa̍ 
1Nya̍ nyɛ̄ o̍ nyɛ̍ nɔ̍ kpāāyāa̍ o̍ ha̍la̍a̍ ni᷄ŋ, lā yɔ̄ŋgu̍ sa̍ŋgālāa̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Lā 
līsa̍ na̍ŋɔ̄ɔ̄ ndɔ̍ kɔ̄ndɔ̄fi̍llo̍ a̍ kpāāya̍ o̍ nɔ̍ wo̍. 

2Lā ke̍ di̍o̍la̍ kɔ̄ndɔ̄fi̍lta̍ Mɛ̄lɛ̄ka̍ Ya̍a̍wɛ̄ɛ̄ la̍ŋ bɛ̄ɛ̄le̍ŋ ta̍u̍. Lā ba᷄ŋ wu᷅la̍ŋ mī lā sōōlu̍u̍ 
ndu̍ o̍ chīɛ̄ī ndɔ̍ kāsīo̍o̍ sōndōo̍. 

3Mɛ̄lɛ̄ka̍ Ya̍a̍wɛ̄ɛ̄ cho̍ sūɛ̍i̍, pēe̍ mɛ̄ŋmā īhɛ᷄llo̍ chō kɔ̄la̍ŋ a̍ dīōm ndɔ̄ɔ̍ chɛ̄lɔ̄ɔ̍ kpu̍ū, 
tē ō sōō pɛ̍, nu̍a̍ā wānā tu̍ɛ̍ī āā ta᷅ŋnda̍ŋ ma̍ cho̍ dēŋīo̍o̍ ni̍. Mɛ̄lɛ̄ka̍ Ya̍a̍wɛ̄ɛ̄ cho̍ o̍ 
nāŋɔ̄ɔ̄ ndɔ̄ɔ̍ ni᷄ŋ ndo̍ ō chō dēŋīo̍o̍ o̍ pēe̍ mɛ̄ŋmā īhɛ᷄llo̍ chōo̍ māā lēta᷅ŋ. 

4Mɛ̄lɛ̄ka̍ Ya̍a̍wɛ̄ɛ̄ dīōm ndɔ̄ɔ̍ nɔ̄ bɔ̄ɔ̍ kpa̍a̍yāa̍. Dīōm ndɔ̄ɔ̍ chō dīōm kɔ̄ndɔ̄fi̍li̍ 
bɛ̄ndū. 

5Tē Mɛ̄lɛ̄ka̍ Ya̍a̍wɛ̄ɛ̄ so̍ō pɛ̍, yɔ̄mīī si̍dāā kɔ̄la̍ŋ a̍ yōmīo̍o̍, yɔ̄mīī si̍dāā Le̍ba̍nɔ̄ŋ bɛ̍ɛ̍ 
yōmīo̍o̍. 

6Ō tōsa̍ mi̍ pēmbo᷄ŋ Le̍ba̍nɔ̄ŋ ŋ̍ nyi̍i̍yā, 

ŋ̄ hūūlu̍ pe̍su̍ pe̍su̍ māā chūīŋāā fɔ̍ŋndɔ̍. 

Ō tōsa̍ mi̍ Pēmbīī Ha̍a̍mɔ̄ŋnde̍ ī nyīīyā, mi̍ ī hūūlū ku̍ba̍ ku̍ba̍ māā nāū tōōyē 
fɔ̍ŋndɔ̍. 

7Tē Mɛ̄lɛ̄ka̍ Ya̍a̍wɛ̄ɛ̄ so̍ō pɛ̍, yīŋnde̍ŋ lē kīōlu̍ wu̍lɛ̄ī. 

8Ō tōsa̍ mi̍ lɛ̄ŋndē po̍lte̍ŋ lē nyīīyā, 

ō tōsa̍ mi̍ lɛ̄ŋndē po̍lte̍ŋ Kɛ̍dɛ̍sī le̍ nyi̍i̍yā. 

9Tē Mɛ̄lɛ̄ka̍ Ya̍a̍wɛ̄ɛ̄ so̍ō pɛ̍, yɔ̄mīī ɔ̍kūe̍i̍ bɛ̍ɛ̍ hīīlɔ᷄ŋndo̍. Tē ō sōō pɛ̄, pēi̍ o̍ yɔ̄mnde̍ 
chīɛ̄ɛ̄lɔ᷄ŋndo̍. Ndu̍yɛ̍ wānā o̍ wāna̍ cho̍ o̍ chīɛ̍i̍ Mɛ̄lɛ̄ka̍a̍ ni᷄ŋ mā dēŋi̍ chōo̍ cho̍o̍ āā, 
“Mɛ̄lɛ̄ka̍, sāŋgālāa̍ chō o̍ nūm ndo̍.” 

10Mɛ̄lɛ̄ka̍ Ya̍a̍wɛ̄ɛ̍ cho̍ māsāa̍ mɛ̄ŋmā yīŋgi̍lɛ̍i̍ma̍ bɛ̍ndūa̍ŋ chōo̍ ni̍. Ndu̍ cho̍ māsā 
bɛ̍ndōo̍ le̍ fɛ̍ɛ̍ŋ a̍ fɛ̍ɛ̍ŋ ni̍. 

11Mbɔ̄ māā Mɛ̄lɛ̄ka̍ Ya̍a̍wɛ̄ɛ̄, ō lūe̍i̍ wa̍nāā ndūa̍a̍ kpāāyāa̍ fɔ̍. Mbɔ̄ māā ō dɔ̄u̍ nda̍ 
sa̍lā mbō ke̍ nda̍ kɔ̄l nyūlōo̍ fɔ̍. 

Sa᷅m 30 

Pīɛī̄lē ba̍lik̍a̍le̍ŋ le̍ sīōŋgɔɔ̄ ̍sɔl̄āa̍ o̍ nāā pīɔm̍ndo̍ niŋ᷄ 
1Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m sāŋgālā, fo̍ndōle̍ le̍ mɛ̄ɛ̍ ŋ̄ bāŋa̍ ya̍ yɛ̍. 

A̍ chi̍ɔ̍u̍ ya̍, a̍ chɛ̍l mī ya̍a̍mɔ̍ɔ̍wa̍ ā kānya̍l la̍ hɔ̄lte̍ŋ mā ma᷄m ya̍ le̍. 

2O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, mi̍ pi̍ɛ̍ī nu̍m le̍ mā ma̍la̍ ya̍, ndu̍yɛ̍ ma̍ lō o̍ ko̍ŋ 
ma̍ si̍ŋgi̍ ya̍. 

3Ā bīī ma̍ chīɔ̄ū ya̍, ma̍ sōlī ya̍ o̍ pīɔ̍mndo̍ ni᷄ŋ. I̍ wa̍ tēndu̍ pīɔ̍m ma̍ mīŋgī ya̍ yōōmū. 

4Nya̍ wānāa̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, lā sōli̍ cho̍ndo̍ŋ mī lā lōōnu̍ŋ māā 
Mɛ̄lɛ̄ka̍ chō wāna̍ kāsī, ndu̍yɛ̍ mī lā me᷄l ndu̍ ba̍li̍ka̍. 

5Tu̍mbe̍ o̍ du̍a̍u̍nūŋ ndo̍, le̍ te̍le̍ŋ bi̍ŋgī ko̍ni̍, kɛ̍ dɛ̍nɛ̍ kɛ̍ndɛ̄ o̍ to̍sāl wa᷅ŋndo̍ wo̍ 
ndu̍ ndu̍, ha̍a̍a̍ a̍ wānā ko̍ŋ yōōmū ndɔ̄ɔ̍, dɛ̍nɛ̍ kɛ̍ndɛ̄ kōŋ chō ndu̍ chōo̍. Mī sūɛ̍i̍ 
chɛ̍ŋī wa̍nā ve̍ ī yɔ̄nu̍ŋ na̍a̍, pi̍i̍ pi̍i̍ ŋ̄ lɔ̄l cha̍ŋndo̍, kɛ̍ le̍ kɔ̄la̍ŋ a̍ pāa̍le̍ŋ sīɔ̍ɔ̍ mī ŋ̄ 
sɔ̄la̍ kɔ̄l nyɔ̄ɔ̄lāa̍. 

6Bōōndi̍i̍ ya̍ I̍ wa̍ o̍ dɛ̍nɛ̍ kɛ̍ndɔ̄ɔ̍ ni᷄ŋ nde̍, mi̍ di̍mī a̍a̍, “Nyɛ̄ o̍ nyɛ̄ nɔ̍lā ya̍ hīīlūū le̍.” 

7Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍l la̍ dɛ̍nɛ̍ kɛ̍ndɔ̄ɔ̍ ta̍u̍. Mɛ̄ɛ̍ chi̍o̍o̍ wā nu̍a̍ā ō bālāā a̍ pēmbo᷄ŋ 
yɛ̍, le̍nde̍ ŋ̄ chō ya̍ māndāa̍ ni̍. Kɛ̍ ndu̍yɛ̍, mɛ̄ɛ̍ ŋ̄ mūlu̍l la̍ kɔ̄ɔ̍ mi̍ sīōōŋnde̍ bīī ya̍. 

8Mɛ̄lɛ̄ka̍ Ya̍a̍wɛ̄ɛ̄, mi̍ I̍ ve̍e̍lū nu̍m, mi̍ nyɔ̍ɔ̍lū nu̍m le̍ mā tūīīnu̍ŋ ya̍ īnyīɛ̍ɛ̍. 

9Tē I̍ vi᷅ pɛ̍, ɔ̍ɔ̄ tɔ̄nɔ̍ ŋ̄ sɔ̄lā o̍ ya̍ ni̍ŋ ndo̍? Tē dīāllūŋ nu᷄ŋ ŋ̄ kūɛ̄ o̍ sɛ̄īyo̍ ni᷄ŋ, mī ŋ̄ 
sīmnu᷄ŋ pu̍u̍lū pɛ̍, pūūlū fo̍ndō kōŋ ō nɔ̄lā pa̍ mbō sāŋga̍la̍ nu̍m? Tē wāŋndo̍ ō vī 
ni᷅ŋ pɛ̍, ō nɔ̄lā lɛ̍ mbō sāŋga̍la̍ nu̍m? 

Ō nɔ̄lā mbō chɔ᷄m wāŋnda̍ a̍ mɛ̄ɛ̍ ŋ̄ chō o̍ tōnya̍a̍ chōo̍ le̍ lɔ̍ɔ̍ lɔ̍ɔ̍ yɛ̍? 

10O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍e̍i̍ pi̍ɛ̍īlē nīle̍ŋ mā tūīīnu̍ŋ ya̍ īnyīɛ̍ɛ̍. Ma̍la̍ ya̍ fɔ̍, 
Mɛ̄lɛ̄ka̍ Ya̍a̍wɛ̄ɛ̄. 

11Kɔ̄l tāmbɛ̍i̍ ya̍ wa̍ ni᷄ŋ ndo̍, ā bīī ma̍ fāŋā ndu̍, ndu̍yɛ̍ ma̍ nɛ̄ŋī ya̍ kɔ̄l, mi̍ ya᷅. 

A̍ fa̍ŋa̍ mɔ̍nɛ̍i̍ wa̍ ya̍ chōo̍ ve̍, ma̍ mīŋgī ya̍ kɔ̄l nya̍a̍lo̍o̍ kē sɔ̍ŋgɔ̍ ko̍ŋ. 

12Le̍la̍ŋ I̍ me̍ī kpo̍so̍ŋ te̍, mɛ̄ɛ̍ mī li̍sa̍ nu̍m o̍ chōnde̍i̍ ni᷄ŋ. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nūu̍, le̍ fɛ̍ɛ̍ŋ a̍ fɛ̍ɛ̍ŋ I̍ cho̍ nu̍m ba̍li̍ka̍a̍ mēllo̍. 

Sa᷅m 31 

A̍ Mɛl̄ɛk̄a̍ tīīnda᷄ŋndo̍ o̍ te̍le̍ŋ nyɛ ̄pālāa̍ niŋ᷄ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄, I̍ hi᷅ŋ nāa̍ nūm chu̍a̍ le̍ mā ma̍nda̍ ya̍, chɛ᷅l mī si̍ɔ̍mbu̍la̍ bi̍ī ya̍ le̍. 
Mɛ̄lɛ̄ka̍ tōnya̍a̍ ŋ̄ chō ni̍, pi̍ŋi̍ yo̍o̍mū nūu̍. 

2Ya̍ŋ ya̍ nīla̍ŋ Mɛ̄lɛ̄ka̍, mā ke̍le̍ŋa̍ ya̍ chīɔ̄ū. Ma̍nda̍ ya̍ mɛ̄ɛ̍ wāŋndo̍ ō vīāŋnūŋ nu̍a̍ā 
o̍ pōū kpo̍o̍wa̍a̍ bɛ̄ŋgu̍ yɛ̍. Pi̍ŋi̍ ya̍ mɛ̄ɛ̍ wāŋndo̍ wā nu̍a̍ā o̍ fo̍nda̍ cho̍ ō bɛ̄ɛ̄ndīāā 
ō kālā ka̍lā wo̍, nyɛ̄ nyɛ̄ yɔ̍nūŋ ndu̍ le̍ yɛ̍. 

3Nu᷄m cho̍ pōū kpo̍o̍wa̍a̍, kɛ̄lɛ̄ŋgāā fo̍ndā kālā ka̍lā ya̍ vi̍a̍ŋnūŋ ndo̍ ni̍. Chɔ̍m ya̍ 
nɛ̄i̍ ya̍ I̍ nɔ̍ mī ku̍ɛ̄ chōo̍ wo̍, ndu̍yɛ̍, mā ma̍nda̍ ya̍, le̍ hāli̍kpe̍ŋ mī dīōlā nūmnda̍ŋ 
lā sɔ̄la̍ bɛ̄ɛ̄le̍ŋ. 

4Nu᷄m cho̍ wāna̍ ma̍ndā ya̍ wo̍ ni̍, le̍la̍ŋ ma̍la̍ ya̍ mī kpɛ̍kpɛ̍la̍ yāŋɔ̄ɔ̄lē ya̍a̍mɔ̍ɔ̍wa̍ 
kɛ̍su̍l la̍ le̍ŋ. 

5I̍ yɔ̍ŋgu̍ŋ nāa̍ nūm chu̍a̍, le̍ mā ma̍nda̍ ya̍. Le̍la̍ŋ, chi̍i̍ndi̍a̍a̍ yo̍o̍mū nūu̍, Mɛ̄lɛ̄ka̍ 
Ya̍a̍wɛ̄ɛ̄, kāni̍ fu̍u̍le̍ nu᷄m cho̍ Mɛ̄lɛ̄ka̍ wānā ti̍i̍ndāŋ ndo̍ ni̍. 

6Wānāa̍ so̍o̍lūū nyɛ᷅m chēle̍ŋ ndo̍ŋ nda̍ a̍ tu̍l nda̍ yɛ̄le̍ŋ. Kɛ̍ ya̍ ya̍ o̍ Mɛ̄lɛ̄ka̍ Ya̍a̍wɛ̄ɛ̄ 
ni̍ŋ ya̍ I̍ dɔ̍ū tīīnda᷄ŋ nūu̍ ni̍. 

7I̍ cho̍ wā a̍ kɔ̄l kɛ̄ndɛ̄ mī I̍ dɔ̍ɔ̍nu᷄ŋ nya̍a̍le̍, kāni̍ fu̍u̍le̍, le̍ kāālā bɛ̄ndū ŋ̄ kāāla̍ ya̍ 
wo̍. Ā chē nyɛ̄ nī ki̍ndīlāa̍, ma̍ sīnā dɛ̍nɛ̍ nī pa̍lāa̍. 

8A̍ chɛ᷅l mī ya̍a̍mɔ̍ɔ̍wa̍a̍ nīa̍a̍ ā tīu̍ ya̍ bā le̍, ndu̍yɛ̍ ma̍ sōlī ya̍ nāa̍ ya̍ wa̍ wa̍ ma̍ yāā 
ya̍ nāa̍ nyɛ̄ o̍ nyɛ̄ yɔ̍nūŋ ya̍ le̍ wa̍. 

9Tūīīnu̍ŋ ya̍ īnyīɛ̍ɛ̍ fɔ̍, Mɛ̄lɛ̄ka̍ Ya̍a̍wɛ̄ɛ̄, kāni̍ fu̍u̍le̍, kpūndɔ̍ɔ̍ chō ya̍ chōo̍. Hɔ̄lta̍ŋ lā 
yɔ̄nu̍ŋ ya̍ ni᷅ŋ yi̍fīdīī a̍ cha᷄ŋndo̍. Dīāllo̍ŋ kpo̍u̍ ŋ̄ chō ya̍ ŋ̄ yɔ̄kpɛ̍i̍ a̍ nyɛ̄ pālāa̍. 

10I̍ yɔ̍kpa̍ ni᷅ŋ bɔ̄ɔ̍ ā kɔ̄l tāmbɛ̍i̍yo̍, yōōmū nūu̍ dɔ̄ɔ̄na̍ŋ ni᷅ŋ a̍ mɔ̍nɛ̍i̍ cho̍ ya̍ chōo̍ ve̍. 
Māyōōmū bɛ̍ɛ̍ I̍ nɔ̍ lɛ̍ le̍, a̍ sɔ̄ɔ̍ŋ pa̍la᷄ŋ. I̍ yɔ̍nu̍ŋ ni᷅ŋ pāāla̍ŋ kpo̍so̍ŋ. 

11Ya̍a̍mɔ̍ɔ̍wa̍a̍ nīa̍a̍ kpo̍u̍ ā chūe̍ lɛ̍ ya̍ māā I̍ cho̍ nyɛ̄ o̍ nyɛ̍ le̍, tāāma̍ fa̍ū ā na̍a̍ ŋ̄ 
chīɛ̄ɛ̄li̍āŋ nda̍. Wānāā na̍a̍ ŋ̄ sīīni̍āŋ nda̍ bɛ̍ɛ̍, wōo̍ nda̍ chō ya̍ ni᷅ŋ ni̍. Tē I̍ fu̍la̍ o̍ bɛ̍ɛ̄ 
pɛ̍, wāŋnda̍ chɔ̄ɔ̍ ya̍ ko̍ni̍ mā nyāānu̍ŋ ya̍. 

12Wāŋnda̍ fa̍ū ā pūɛ̄ɛ̄nu̍ŋ a̍ ya̍, mɛ̄ɛ̍ wāŋndo̍ wū nu̍a̍ā mā pūɛ̄ɛ̄nu̍ŋ a̍ ndu̍ yɛ̍. I̍ 
si̍mnu᷄ŋ ni᷅ŋ nyɛ̄ vīāūwāā o̍ sa᷄l. 

13I̍ cho̍ ya̍a̍mɔ̍ɔ̍wa̍a̍ nīa̍a̍ kpo̍u̍ sɔ̍ɔ̍ŋ to̍o̍lo᷄ŋ tūēīyɔ̄ɔ̍, bā o̍ bā fe̍e̍. Sɔ̄ɔ̍ŋ ŋ̄sīōōŋndo̍ŋ 
ŋ̄ chō ya̍ ŋ̄ bālāā kpɔ̍kɔ̍su̍. Ā chō ya̍ de̍fo̍o̍ yīīyo̍. Ā chō kɛ̄ɛ̄sīa̍a̍ le̍ ya̍ dīyɔ̄ɔ̍. 

14Kɛ̍ ndu̍yɛ̍, nūm ya̍ I̍ ti̍i̍nda̍ŋ ni̍, Mɛ̄lɛ̄ka̍ Ya̍a̍wɛ̄ɛ̄. Mi̍ di̍mī a̍a̍, “Nu᷄m cho̍ Mɛ̄lɛ̄ka̍ 
nūu̍ ni̍.” 

15Nu̍m o̍ bā yōōmū nūu̍ ō chō ni̍. Chi̍i̍ndi̍a̍a̍ yo̍o̍mū nūu̍ ya̍a̍mɔ̍ɔ̍wa̍a̍ ni̍a̍a̍ tɛ̄ɛ̄ŋ, a̍ 
cho̍ ha̍ā ya̍ nyɛ̄ pālāa̍ tūsīo̍o̍ chōo̍ wa̍. 

16Ya̍ bu̍ɛ̍ī nu̍m cho̍ nu̍m sāāŋgīāllo̍ wo̍, to̍sa̍l la̍ dɛ̍nɛ̍ kɛ̍ndɛ̄. Yi̍ya̍ŋ a̍ kāālā bɛ̄ndū 
ŋ̄ kāāla̍ ya̍ wo̍ mā pi̍ŋi̍ yōōmū nūu̍. 

17I̍ cho̍ nu̍m vēēlōo̍, Mɛ̄lɛ̄ka̍ Ya̍a̍wɛ̄ɛ̄, chɛ᷅l mī si̍ɔ̍mbu̍la̍ bi̍ī ya̍ le̍. Si̍ɔ̍mbu̍la̍ŋ lā bīi̍ 
wa̍nāā dɛ̍nɛ̍ wɔ̍ɔ̍ŋnda̍. Sa̍su̍ nda̍ mā nyīndū nda̍ o̍ sɛ̄īyo̍ ni᷄ŋ nāa̍ wa̍nā su̍ū le̍ wa̍. 

18Ki̍nda̍ wa̍nāā lāchōōwāā kāŋ sōndōla̍ŋ kpɔ̍kū, nda̍ yɔ̍nūŋ ni̍ māā wānāā yōŋgāā 
bɛ̄ndūa̍a̍ fa̍ū, wānāā hɔ̄lāā hēēlāā bɛ̄ndūa̍a̍, a̍ di̍mūl wa̍nāā tōnya̍a̍ Mɛ̄lɛ̄ka̍a̍ 
dīōmndā wɔ̄ɔ̍ŋnda̍ŋ nda̍. 

19Wānāa̍ nɔ̍ sīōōŋīī nūmnde̍ ndu̍yɛ̍ ma̍ kē nu̍m bɛ̄ɛ̄le̍ŋ nda̍, dɛ̍nɛ̍ kɛ̍ndɛ̄ ŋ̄ kɛ̄si̍ le̍ 
nda̍ wo̍ ō chō ō bɔ̄ɔ̍. Wānāa̍ dɔ̍ū ka̍ŋ ti̍i̍nda᷄ŋ ndāa̍ o̍ nūm ni̍ŋ nda̍, wāŋnda̍ kpo̍u̍ ā 
chā ni̍ŋ mɛ̄ɛ̍ ŋ̄ māndā ni̍ŋ nda̍ yɛ̍. 

20Nāa̍ nūm pi̍la̍ cho̍ wa̍, lo̍ŋ ŋ̄ vīāŋ ni̍ŋ nda̍ ni̍, O̍ ko̍ŋ, sɔ̄ɔ̍ŋ wɔ̍ɔ̍ŋ wāŋnda̍ kɛ̄ɛ̄sīāā 
le̍ nda̍ wo̍ŋ, ŋ̄ ko̍māl nda̍ le̍. Nāa̍ ŋ̄ vīāŋ ni̍ŋ nda̍ wa̍, dīōm o̍ dīōm wɔ̄ɔ̍ŋ ya̍a̍mɔ̍ɔ̍wa̍a̍ 
ndāa̍ a̍ dīmi̍ a̍ nda̍ o̍kɔ̄ɔ̄, 

ō ko̍māl nda̍ le̍. 

21I̍ me̍l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍, kāni̍ fu̍u̍le̍, bōōndi̍i̍ ya̍a̍mɔ̍ɔ̍wa̍ ā de᷄l la̍ chōo̍ ā 
sɔ̍ŋgɔ̄ɔ̍, ma̍ wōū ya̍ o̍ pi̍ŋndo̍ ni᷄ŋ nde̍, mbo̍ chɔ̄m ya̍ kāālā bɛ̄ndū o̍ ka̍a̍la̍ ya̍ wo̍. 

22A̍ bōōndi̍i̍ ke̍ŋ, sīōōŋnde̍ wa̍ ya̍, mi̍ di̍mi̍ a̍a̍, “Mɛ̄lɛ̄ka̍ chīi̍ ya̍ tōūwɔ̄ɔ̄, mbo̍ fāŋā 
ya̍ ndu̍ īkɛ̄i̍.” Kɛ̍ ndu̍yɛ̍, mɛ̄ɛ̍ ya̍ I̍ ve̍e̍lu̍ ndu̍ le̍ ya̍ mālāa̍, mbo̍ mbō mūlī ya̍ dīōm. 

23Nya̍ bu̍ɛ̍i̍yāā ndūāā sa̍kpūa̍a̍ ki̍nɛ̍i̍, lā kāāla̍ Mɛ̄lɛ̄ka̍ Ya̍a̍wɛ̄ɛ̄. Māndāa̍ Mɛ̄lɛ̄ka̍ 
Ya̍a̍wɛ̄ɛ̄ ma̍ndā bu̍ɛ̍i̍yāa̍ cho̍ sa̍kpō a̍ ndu̍ wa̍ ni̍. Kɛ̍ wānāa̍ to̍sā yo̍ŋgāa̍ wa̍ ki̍nɛ̍i̍, 
nyɛ̍ pālāa̍ o̍ tu̍sī nda̍ chōo̍ o̍ ka̍lā ka̍lā, mɛ̄ɛ̍ nda̍ nɔ̄ kūēē le̍ ndu̍ sɔ̄lāa̍ yɛ̍ ni̍. 

24Le̍la̍ŋ, nya̍ nɔ̍ hɔ̄lte̍ŋ o̍ nɛ̄ī le̍ Mɛ̄lɛ̄ka̍ Ya̍a̍wɛ̄ɛ̄ mālā ndɔ̄ɔ̍ wa̍ ki̍nɛ̍i̍, lā sīmu̍l kɔ᷅lta̍ŋ, 
mī lā si᷄m a̍ dīāllūŋ kālā nyɛ̄ kɛ̄ndɛ̄ yi̍. 

Sa᷅m 32 

Yɔŋ̄ wɔɔ̄ŋ̍ndo̍ chɔɔ̄m̄ūūwo̍ ndu̍yɛ ̍a̍ mālɔɔ̄ ̍sɔl̄āa̍ 
1Wāna̍ Mɛ̄lɛ̄ka̍ Ya̍a̍wɛ̄ɛ̄ fa̍ŋā ho̍ō yɔ̄ŋ ndɔ̄ wɔ̍ɔ̍ŋndo̍, ndu̍yɛ̍ nyɛ̄ o̍ nyɛ̄ wɔ̄ɔ̍ŋ o̍ to̍sa̍ 
mbō ma̍l ndu̍ le̍ ndu̍ wo̍, wānā ko̍ŋ ō pɛ̄l tɔ̄nɔ̄ɔ̍. 

2Wāna̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m ho̍ō yɔ̄ŋ ndɔ̄ wɔ̍ɔ̍ŋndo̍ chōo̍ le̍ wo̍, ndu̍yɛ̍ nīīlū o̍ 
nīīlū tūūndu̍ɛ̍i̍ cho̍ o̍ ndu̍ ni̍ŋ te̍ wo̍, wānā ko̍ŋ ō pɛ̄l tɔ̄nɔ̄ɔ̍. 

3Bōōndi̍i̍ ya̍ i̍i̍ chɔ̍ɔ̍mu̍u̍ wɔ̍ yɔ᷅ŋndā nīla̍ wɔ̍ɔ̍ŋnda̍ŋ te̍ ve̍, kpɛ᷅ŋ ya̍ i̍i̍ ni̍i̍lū cha̍ŋndo̍, 
ndu̍yɛ̍ māyōōmū bɛ̍ɛ̍ ya̍ i̍i̍ nɔ̍ lɛ̍ le̍. 

4Kāni̍ fu̍u̍le̍, le̍ pāa̍le̍ŋ a̍ nyūmnda̍ŋ nūm Mɛ̄lɛ̄ka̍ Ya̍a̍wɛ̄ɛ̄ a̍ wa̍ ya̍ nyɛ̄ pālāa̍ tūsīo̍o̍ 
chōo̍. Mi̍ yɔ̄nu᷄ŋ ni᷅ŋ nu̍a̍ā ta̍fōlō ta̍fōlō, mɛ̄ɛ̍ wɔ̄ɔ̄le̍ŋ le̍ vēēsīāā nu̍a̍ā nyɔ̄ɔ̍ yɛ̍. 

5Mi̍ chɔ̍ɔ̍mūū yɔ̄ŋndā nīla̍ wɔ̍ɔ̍ŋnda̍ŋ nāa̍ nūm chu̍a̍. I̍ vi̍ŋ sɔ̍ɔ̍ŋ wɔ̍ɔ̍ŋ ya̍ I̍ to̍sa̍ wo̍ŋ 
te̍, mi̍ di̍mī a̍a̍, “I̍ cho̍ yɔ̄ŋndā nīla̍ wɔ̍ɔ̍ŋnda̍ŋ chɔ̄ɔ̄mūū nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍.” 
Ndu̍yɛ̍ ma̍ fāŋā yɔ̄ŋndā nīla̍ wɔ̍ɔ̍ŋnda̍ŋ ma̍ māl la̍ le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ ya̍ I̍ 
to̍sa̍. 

6Le̍la̍ŋ, wānāa̍ la̍a̍la̍ŋ a̍ nūm Mɛ̄lɛ̄ka̍ Ya̍a̍wɛ̄ɛ̄ wa̍, ā pīɛ̍i̍ nu̍m, ko̍ŋ to̍sā bōōndi̍i̍ 
kpūndɔ̍ɔ̍ ō hūŋ le̍ nda̍ mīōlɔ̄ɔ̍ mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā le̍ fo̍ndāa̍ chūa̍a̍ 
yɛ̍ vɛ̍, kpūndɛ̍ kōŋ ō ko̍māl nda̍ le̍. 

7Nu᷄m cho̍ nāa̍ nīa̍a̍ ya̍ I̍ vi̍a̍ŋnūŋ nda̍ ni̍. Tē kpūndɔ̍ɔ̍ hīŋ pɛ̍ nu̍m ma̍ndā ya̍ ni̍. Tē 
a̍ ba̍ŋā yɛ̍ ya̍ pɛ̍, I̍ cho̍ndu̍ cho̍o̍ chōo̍ a̍ kɔ̄l kɛ̄ndɛ̄. 

8Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “I̍ cho̍ nu̍m pɛ̄ɛ̄kū, mī chɔ̍m nu̍m nɛ̄i̍ ŋ̄ nɔ̄ mā kūɛ̄ chōo̍ 
wo̍. I̍ cho̍ nu̍m sīlā ndu̍yɛ̍, mī ma̍nda̍ nu̍m nyɛ̄ yɔ̍nūŋ nu̍m te̍. 

9Lā wa᷅ lādīɔ̄m, mɛ̄ɛ̍ so̍o̍, kɛ̄lɛ̄ŋgāā mɛ̄ɛ̍ vīsīāā yɛ̄yi̍i̍ mu̍ūli̍āŋnda̍ nɔ̄ dīɔ̄mnde̍ yɛ̍ le̍. 
So̍o̍ ni̍, vīsīāā yɛ̄yi̍i̍ mu̍ūli̍āŋnda̍ ni̍, le̍ mī ō pīlɛ̍ kūɛ̄ nāa̍ ŋ̄ hɛ̄nāŋ nda̍, mɛ̄ɛ̍ sōndōo̍ 
ndu̍ wōūwo̍ o̍ kēlɛ̄i̍ īchīli̍ŋnde̍ i̍ pūm ni᷄ŋ, a̍ yōōle̍ŋ lē bāā lo̍ŋ, le̍ ndu̍ hɔ̄lla̍ nyūmbɔ̄ɔ̍ 
nāa̍ ŋ̄ yēēmā mbō kūɛ̄ wa̍.” 

10Wānāa̍ to̍sā yɔ᷅ŋndā wɔ̄ɔ̍ŋnda̍ŋ nda̍, dɛ̍nɛ̍ pa̍lāā nda̍ chō sɔ̄lā wo̍ chō ō bɔ̄ɔ̍. Kɛ̍ 
wānāa̍ dɔ̍ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ nda̍, ō kāāla̍ nda̍ ta̍u̍ ta̍u̍, ndu̍yɛ̍ ō 
chō nda̍ māndā nyɛ̄ yɔ̍nūŋ nda̍ le̍. 

11Nya̍ cho̍ sa̍kpō Mɛ̄lɛ̄ka̍ o̍ hɔ̄l la̍, lā wa̍ a̍ kɔ̄ltā kɛ̄ndɛ̄, mī lā dɔ̄ɔ̄nu᷄ŋ nya̍a̍le̍ bu̍tē, 
kāni̍ fu̍u̍le̍, le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ to̍sa̍ wo̍. 

Sa᷅m 33 

Chōnde̍i ̍le̍ Mɛl̄ɛk̄a̍ sāŋgālāa̍ 
1Nya̍ wānāā sa̍kpūa̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, lā na᷄ŋ kɔ̍l mī lā chōndu̍ chōo̍ cho̍o̍ 
le̍ sɔ̄ɔ̍ŋ o̍ tōsa̍ wo̍ŋ. 

Ō bɛ̄nda̍ mī lā sāŋga̍la̍ ndu̍. 

2Lā lɔ̄ɔ̍ nyɛ᷅m chāā īyōō wo̍ŋ, mī lā līsa̍ Mɛ̄lɛ̄ka̍ Ya̍a̍wɛ̄ɛ̄. Lā lɔ̄ɔ̍ to̍wāla̍ŋ mī lā sōli̍ 
chōndo̍ŋ. 

3Lā sōlu̍l ndu̍ chōndu̍ŋ kɛ̍ndɛ̄ŋ sɛ̄nɛ̄īyo̍ŋ, lā lɔ̄ɔ̍ tōwāla̍ŋ nyɛ̄ kɛ̄ndɛ̄ kɛ̍ndɛ̄, mī lā 
dēŋi̍ chōo̍ cho̍o̍ a̍ kɔ̄l kɛ̄ndɔ̄ɔ̍. 

4Dīōmndā Mɛ̄lɛ̄ka̍ Ya̍a̍wɛ̄ɛ̄ su̍a̍ā la̍ŋ lā chō dīōmndā tōnya̍, ndu̍yɛ̍ wa̍lta̍ o̍ to̍sā la̍ŋ, 
lā chō wa̍lta̍ wānā ti̍i̍nda̍ŋ. 

5Mɛ̄lɛ̄ka̍ Ya̍a̍wɛ̄ɛ̄ kāāla̍ wānāa̍ cho̍ sa̍kpō ndu̍ o̍ hɔ̄l, ndu̍yɛ̍ mā dīmī sɔ̍ɔ̍ŋ wāŋnda̍ 
tɛ̄ɛ̄ŋ sa̍na̍a̍ wa̍. Kāālā o̍ ka̍a̍la̍ wāŋnda̍ wo̍ ō chō kāāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ 
kāālā ndɔ̄ ko̍ŋ chō ō tīūwāā bā o̍ bā fe̍e̍ o̍ chi̍e̍ēŋndo̍ chōo̍. 

6A̍ dīōmndo̍ Mɛ̄lɛ̄ka̍ Ya̍a̍wɛ̄ɛ̄ to̍o̍si̍a̍a̍ ha̍la̍a̍ ni̍, a̍ dīōmnde̍ fu̍la̍ ndu̍ o̍ sōndō le̍ŋ o̍ 
to̍o̍si̍a̍a̍ pāa̍le̍ŋ a̍ pāŋge̍i̍ a̍ lōo̍ŋ ni̍. 

7Ndu̍ chu̍u̍ŋgi̍a̍a̍ mɛ̄ŋnda̍ŋ o̍ pēēla̍ mɛ̄ŋmā īhɛ᷄lla̍ŋ mbo̍ hēēlū ma̍ŋ ku̍lta̍ŋ ni̍, ndu̍ 
ka̍nda̍ ma̍ŋ mbo̍ chūūŋgīāā ma̍ŋ nāa̍ pi᷅lɛ̍ ni̍. 

8Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍ lā nɔ̍ si̍o̍o̍ŋīī Mɛ̄lɛ̄ka̍ Ya̍a̍wɛ̄ɛ̄ ve̍. Nya̍ wānāa̍ 
cho̍ o̍ chi̍e̍ēŋndo̍ ni᷄ŋ nda̍ fa̍ū, lā nɔ̍ bɛ̍ɛ̄le̍ŋ le̍ ndu̍. 

9Mɛ̄ɛ̍ o̍ di̍mi̍ māā chi̍e̍ēŋndo̍ ō wa̍, mbo̍ wā. Mɛ̄ɛ̍ o̍ so̍ō mi̍ nyɔ̄ɔ̍ŋ kpo̍u̍ ŋ̍ wa᷅. 

10Kɛ̄ɛ̄sīāālā lɛ̄ŋīi̍ pi̍ɛ̍ī Mɛ̄lɛ̄ka̍ le̍ ve̍ ā kɛ̄ɛ̄sīāā la̍ŋ, tɛ̄ɛ̄mbūūwo̍ Mɛ̄lɛ̄ka̍ Ya̍a̍wɛ̄ɛ̄ 
tɛ̍ɛ̍mbūū la̍ŋ ni̍. Īsɔ̄ɔ̍ o̍ īsɔ̄ɔ̍ nda̍ tūu̍ le̍ tōsāa̍, lāāsīa̍a̍ o̍ la̍a̍sīāā ndi̍ ni̍. 

11Kɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍ ndu̍, nyɛ̄ o̍ nyɛ̄ o̍ kɛ̍ɛ̍si̍a̍a̍, lōo̍ o̍ lo᷅ le̍chōo̍ le̍ fɛ̍ɛ̍ŋ a̍ fɛ̍ɛ̍ŋ 
ni̍. Nyɛ̄ o̍ yi̍yāŋ le̍ tōsāa̍ wo̍, le̍ fɛ̍ɛ̍ŋ a̍ fɛ̍ɛ̍ŋ ō fe̍ŋāŋ le̍cho̍o̍ le̍. 

12Lēlɛ̄ŋ o̍ lēlɛ̄ŋ le̍ chɛ̍l Mɛ̄lɛ̄ka̍ Ya̍a̍wɛ̄ɛ̄ māā Mɛ̄lɛ̄ka̍ nda̍ nda̍ sōōlūū wo̍ pɛ̍, lɛ̄ŋndē 
lēŋ lē pɛ̄l tɔ̄nɔ̄ɔ̍, ndu̍yɛ̍ wānāā o̍ chu̍a̍ māā wānāā ndɔ̄ wa̍ ā pɛ̄l tɔ̄nɔ̄ɔ̍. 

13Nāa̍ Mɛ̄lɛ̄ka̍ Ya̍a̍wɛ̄ɛ̄ cho̍ ɛ̄chɛ̍nɛ̄ wa̍, ō chō tōfāa̍ lɛ̄ŋ, mbo̍ wā chūāā ŋ̄wāŋndā 
chīe̍e̍ kpo̍u̍ chɔ̍ɔ̍. 

14Mɛ̄lɛ̄ka̍ Ya̍a̍wɛ̄ɛ̄ o̍ cho̍ māsāa̍ chōo̍ cho̍o̍ wo̍, 

ō chō wāŋnda̍ kpe̍de̍ mɛ̍ɛ̍nda᷄ŋndo̍ o̍ chi̍e̍ēŋndo̍ chōo̍. 

15Nyɛ̄ o̍ nyɛ̄ wāŋndā chīe̍e̍ya̍ ā tōsa̍ ō sīnā, kāni̍ fu̍u̍le̍, ndu̍ to̍o̍si̍a̍a̍ yīya᷄ŋnda̍ 
wāŋndā chīe̍e̍ya̍ ni̍. 

16Mɛ̄ɛ̍ o̍ mɛ̄ɛ̍ māsā bɛ̍ndōo̍ ō nɔ̍ so̍vɛ̄i̍ya̍a̍ dīāllūŋ kālāa̍, 

ō cho̍ kpa̍āya̍ ndā ko̍ŋ te̍ to̍sā mā yēm ya̍a̍mɔ̍ɔ̍wa̍ o̍ chūūwo̍ le̍. Ndu̍yɛ̍, mɛ̄ɛ̍ o̍ mɛ̄ɛ̍ 
so̍vɛ̄i̍nɔ̍ɔ̍ ō nɔ̍ kpa̍a̍yāa̍, 

ō chō a̍ kpāāya̍ ndɔ̄ ko̍ŋ te̍ o̍ ya᷅m ya̍a̍mɔ̍ɔ̍wa̍a̍ ndūa̍a̍ le̍. 

17Mɛ̄ɛ̍ o̍ mɛ̄ɛ̍ su̍a̍ā chɔ̄ūwa̍ ā nɔ̍ kpa̍a̍yāa̍, wānā ti̍i̍ndāŋ kpa̍āya̍ ndāa̍ le̍, 

ō cho̍ kpa̍āya̍ ndā ko̍ŋ te̍ to̍sā mī wānā ye᷅m chɔ̄ūwo̍ le̍. 

18Hɔ̄lte̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō wānāa̍ nɔ̍ sīōōŋīī ndūɛ̍i̍ ya̍ chōo̍. Wānāa̍ tīīnda̍ŋ 
ka̍a̍lā fɛ̍ɛ̍ŋ a̍ fɛ̍ɛ̍ŋ o̍ ka̍a̍la̍ ŋ̄wāŋndā chīe̍e̍ wo̍ wa̍, hɔ̄ltē ndɔ̍le̍ŋ lē chō nda̍ chōo̍. 

19Wānāā wāā le̍nde̍ tōsāa̍ o̍ to̍sā ni̍ mī pīɔ̍mndo̍ bēndū nda̍. 

A̍ te̍le̍ŋ yīmā bɛ̄ndūa̍ŋ bɛ̍ɛ̍ māndāa̍ o̍ ma̍ndā nda̍ ni̍. 

20Ŋ̄ dɔ̄ū tīīnda᷄ŋ nāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. Ndu̍ cho̍ wāna̍ ma̍ndā na̍a̍ ndu̍yɛ̍, mbō 
mālā na̍a̍ wo̍ ni̍. 

21Ō tōsa̍ mi̍ ŋ̄ wā a̍ kɔ̄ltā kɛ̄ndɛ̄, kāni̍ fu̍u̍le̍, le̍ mɛ̄ɛ̍ na̍a̍ ŋ̄ dɔ̄ū tīīnda᷄ŋ nāa̍ o̍ dīōlā 
ndɔ̄la̍ kāsīla̍ŋ ni᷄ŋ yɛ̍. 



1213 

 

 
Kisi Bible Quick 

© 2013 Bible Society in Liberia. 
 

 
 

 

22Mɛ̄lɛ̄ka̍ Ya̍a̍wɛ̄ɛ̄, ŋ̄ chō nu̍m pīɛ̄īyo̍, māā mɛ̄ɛ̍ na̍a̍ ŋ̄ dɔ̄ū tīīnda᷄ŋndo̍ o̍ nūm ni̍ŋ le̍ 
na̍a̍ mālāa̍ yɛ̍, mbɔ̄ māā hi̍o̍u̍ la̍chi̍ a̍ na̍a̍ kāāla̍ nu̍m cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ 
chɔ̄mndo̍ fɔ̍. 

Sa᷅m 34 

Chōnde̍i ̍le̍ Mɛl̄ɛk̄a̍ sāŋgālāa̍ le̍ kɛn̄dɛī ̍ndūɛi̍ ̍
1I̍ cho̍ hīōūwɔ̄ɔ̄ lāchī a̍ Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍ mēllo̍ le̍ lɔ̍ɔ̍ lɔ̍ɔ̍, pɛ̄ŋgu̍ o̍ pɛ̄ŋgu̍ 
chāndɔ̄ɔ̄lā ndɔ̄la̍ŋ lā chō ya̍ wā o̍ sōndō. 

2I̍ cho̍ Mɛ̄lɛ̄ka̍ Ya̍a̍wɛ̄ɛ̍ līsāa̍ le̍ nyɛ̄ o̍ to̍sa̍l la̍ wo̍. Nya̍ nda̍ chō nyɛ̄ kīndīlāa̍ hāndɔ̄ɔ̍ 
chōo̍ wa̍ bɛ̍ɛ̍ lā ya᷄ŋ ya̍ nīla̍ŋ, ndu̍yɛ̍ nya̍ bɛ̍ɛ̍ mī lā līsa̍ ndu̍. 

3Lā sɔ̄ɔ̄ŋgu̍u̍ ya̍ īkɛ̄i̍ mī ŋ̄ sāŋga̍la̍ Mɛ̄lɛ̄ka̍ Ya̍a̍wɛ̄ɛ̄ lātūlu̍. Lā ŋ̄ līsa᷅ŋ ndu̍ lātūlu̍. 

4Mɛ̄ɛ̍ ya̍ I̍ pi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ le̍ ya̍ mālāa̍, mbo̍ mūlī ya̍ dīōm, mbo̍ bāŋā ya̍ wānāā 
ya̍ I̍ nɔ̍ sīōōŋīī ndɛ̄i̍ ya̍ o̍ bā. 

5Lā pīɛ̍i̍ ndu̍ le̍ nya̍ mālāa̍, ō chō nya̍ mālā mī lā na᷄ŋ kɔ̄l. Ndu̍yɛ̍, ō chō tōsā 
si̍ɔ̍mbu̍la̍ bi̍ī nya̍ le̍. 

6Tē wāna̍ cho̍ o̍ nyɛ̄ pālāa̍ ni᷄ŋ ndo̍ pīɛ̍i̍ ndu̍ le̍ ndu̍ mālāa̍ pɛ̍, mbō mūli̍ ndu̍ dīōm, 
mbō sōli̍ ndu̍ o̍ nyɛ̄m ndɔ̄ɔ̄ŋ pa̍la᷄ŋ ni᷄ŋ kpo̍u̍. 

7Wānāa̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ wa̍, māndāa̍ ki̍i̍la̍nɔ̍ Mɛ̄lɛ̄ka̍a̍ māndā nda̍ ni̍, 
ndu̍yɛ̍, mbō sōlī nda̍ o̍ kpūndɔ̍ɔ̍ ni᷄ŋ. 

8Lā hu᷄ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ mī lā chē mɛ̄ɛ̍ o̍ cho̍ wānā kɛ̍ndɛ̄ yɛ̍. Wānāa̍ hu᷅ŋ 
nāa̍ ndu̍ chu̍a̍ le̍ nda̍ māndāa̍ wa̍ ā pɛ̄l tɔ̄nɔ̄ɔ̍. 

9Nya̍ wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, lā sōōlu̍u̍ Mɛ̍lɛ̄ka̍ Ya̍a̍wɛ̄ɛ̄, kāni̍ fu̍u̍le̍, 
wānāa̍ so̍o̍lūū ndu̍ wa̍ ā he̍ū ba̍ le̍ nyɛ̄ o̍ nyɛ̄ le̍. 

10Kpɔ̍kūŋāā fɔ̍ŋndu̍a̍a̍ bɛ̍ɛ̍, te̍le̍ŋnda̍ŋ lā pūm mā būmba̍ le̍ nyɛ̄ nda̍ dīā wo̍, mī 
yīa̍a̍ŋ mā nɛ̄i̍ nda̍, kɛ̍ wānāa̍ to̍sā nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ di̍mī wo̍ wa̍ nda̍, nyɛ̄ o̍ nyɛ̄ 
kɛ̄ndɛ̄ ō ve᷅ nda̍ lēpɛ̄ŋ te̍. 

11Nya̍ fe̍le̍ŋgu̍a̍a̍ ya̍ cho̍ pɛ̄ɛ̄kōo̍ wa̍ ki̍nɛ̍i̍, lā hu᷄ŋ mī lā ya᷄ŋ ya̍ nīla̍ŋ, lā hu᷄ŋ mī 
pɛ̍ɛ̍ku̍ nya̍ mɛ̄ɛ̍ wānā ke᷅ Mɛ̍lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ yɛ̍. 

12Ō nɛ̄ɛ̍nɛ̍ ye̍e̍ma̍ yɛ̍ mbō wa̍ o̍ yōōmū kɛ̄ndɔ̄ɔ̍ ni᷄ŋ? 

Ō nɛ̄ɛ̍nɛ̍ hɛ̍na̍ŋ yɛ̍ mbō vīōū yōōmū, ndu̍yɛ̍ mbō wa̍ o̍ dɛ̍nɛ̍ kɛ̍ndɔ̄ɔ̍ ni᷄ŋ? 

13Wānā wa̍ā nu̍a̍ā, mɛ̄ɛ̍ mānda̍ŋ a̍ mɛ̄ɛ̍ ŋ̄ sūāā yɛ̍, dīōm wɔ̄ɔ̍ŋ ō nɔ̍ mbō fūla̍ nu̍m 
o̍ sōndō le̍, ndu̍yɛ̍ a̍ nɔ̍ mā di̍mi̍ lāchōō le̍. 

14Wānā wa̍ā le̍nde̍ ā nɔ̄ mā ma̍l īsɔ̄ɔ̍ o̍ i̍sɔ̍ɔ̍ wɔ̍ɔ̍ŋ, mā wa̍ wānā kɛ̍ndɛ̄ nāa̍ wāŋnda̍ 
chūā, ndu̍yɛ̍ mā wa̍ wāna̍ ki̍ndi̍ ō kālā ka̍lā le̍ hūnɔ̄ɔ̍ a̍ kɔ̄l nyūlōo̍ wāŋnda̍ tɛ̄ɛ̄ŋ. 

15Wānāa̍ cho̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l la̍, hɔ̄ltē ndɔ̄le̍ŋ lē chō nda̍ chōo̍ le̍ nda̍ 
māndāa̍. Ndu̍yɛ̍ tē ā pīɛ̍i̍ ndu̍ le̍ nda̍ mālāa̍ pɛ̍, tūēīyɔ̄ɔ̍ o̍ tu̍ɛ̍ī pi̍ɛ̍īlē ndāle̍ŋ ni̍. 

16Kɛ̍ wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍ nda̍, dɛ̍nɛ̍ pa̍lāa̍ o̍ tu̍sī nda̍ chōo̍ ni̍. 

Ō chō nda̍ fāŋā kpo̍u̍ o̍ chi̍e̍ēŋndo̍ chōo̍, wānā o̍ wānā lo̍o̍nūŋ ndɛ̍ a̍ su̍ɛ̍i̍ nda̍ le̍. 

17Tē wānāa̍ cho̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l la̍ ā pīɛ̍i̍ ndu̍ le̍ nda̍ mālāa̍ pɛ̍, tūēīyɔ̄ɔ̍ 
o̍ tu̍ɛ̍ī nda̍ dīōm ni̍ mbō sōli̍ nda̍ o̍ dɛ̍nɛ̍la̍ pa̍lāāla̍ŋ ni᷄ŋ kpo̍u̍. 

18Wānāā kɔ̄lta̍ŋ lā wā ha̍ā lā tāmbɛ̍i̍ a̍ nyɛ̄ pālāa̍, ā nɔ᷅ lɛ̍ tīīnda᷄ŋ te̍ wa̍, Mɛ̄lɛ̄ka̍ 
Ya̍a̍wɛ̄ɛ̄ ō ku̍ē nda̍ lēvīl te̍, pīŋīo̍o̍ o̍ pi̍ŋī nda̍ ni̍. 

19Mi̍ chē bɛ̍ɛ̍ wāna̍ cho̍ sa̍kpō Mɛ̄lɛ̄ka̍ o̍ hɔ̄l lo̍ bɛ̍ɛ̍ mī sɔ̄ɔ̍ŋ dɛ̍nɛ̍ pa̍la᷄ŋ ŋ̄ kōma̍l ndu̍ 
ta̍u̍ ni̍, kɛ̍ ndu̍yɛ̍, sōlīo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ so̍lī ndu̍ o̍ mu̍ŋ ni̍ŋ kpo̍u̍ ni̍. 

20Māndāa̍ Mɛ̄lɛ̄ka̍ Ya̍a̍wɛ̄ɛ̄ ma̍ndā ndu̍ ni̍, pāālā ndɔ̄la̍ŋ ō pīlɛ̍ bɛ̍ɛ̍ ō yo᷅m o̍ dīāllūŋ 
ndɔ̄ɔ̍ŋ ni᷄ŋ te̍. 

21Kɛ̍ wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍, a̍ wānāa̍ tu᷅l wa̍nāā sa̍kpūa̍a̍ Mɛ̄lɛ̄ka̍ wa̍ lēyɛ̄ 
wa̍, nda̍ pi̍la̍ dɛ̍nɛ̍ ndā wɔ̍ɔ̍ŋndo̍ cho̍ nda̍ dīyɔ̄ɔ̄ ni̍. Mɛ̄lɛ̄ka̍ Ya̍a̍wɛ̄ɛ̄ cho̍ nda̍ yāmɛ̍i̍ 
kīlūl mbō tūsi̍ nda̍ nyɛ̄ pālāa̍ chōo̍. 

22Bāŋāa̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋā yo̍o̍mūlā bu̍ɛ̍i̍yāā ndūa̍a̍ ni̍. Wānāa̍ hu᷅ŋ nāa̍ ndu̍ 
chu̍a̍ le̍ nda̍ māndāa̍ wa̍, 

ō ki̍lūl lɛ̍ nda̍ īyāma̍ mbō tūsi̍ lɛ̍ nda̍ nyɛ̄ pālāā chōo̍ le̍. 

Sa᷅m 35 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, hu̍ŋ mā hu̍ŋ si̍mūl wānāa̍ si̍mu̍l la̍ wa̍. Sɔ̍ŋga̍ a̍ wānāa̍ cho̍ 
sɔ̍ŋgɔ̄ɔ̍ a̍ ya̍ wa̍. 

2Chu̍a̍ wo̍lɔ̄ɔ̄lā nūmnda̍ chɔ̄ūla̍ŋ. Chu̍a̍ bo̍o̍ īchīli̍ŋ so̍vɛ̄i̍ya̍ bīī o̍ bā le̍ nda̍ māndāa̍ 
wo̍, mā hu̍ŋ chi̍i̍ndīāā yōōmū nūu̍. 

3He̍e̍lu̍l wa̍nāa̍ cho̍ ya̍ tōūwɔ̄ɔ̍ wa̍ ba̍l nu̍mndo̍, he̍e̍lu̍l nda̍ chūēī nūmnde̍ mā 
sɔ̍ŋga̍ a̍ nda̍. Di̍mu̍l la̍ māā ā chō yōōmū nūu̍ chīīndīāā. 

4Wānāa̍ cho̍ ya̍ kɔ̄ɔ̄lī le̍ yōōmū nūu̍ tɛ̄ɛ̄mbūūwo̍ wa̍, yo̍m nda̍ o̍ chɔ̄ūwo̍, mī 
si̍ɔ̍mbu̍la̍ŋ lā bīī nda̍. Wānāa̍ yi̍i̍ ya̍ ka̍ŋ de̍fo̍o̍ wa̍, to̍sa̍ mī kɔ̄lta̍ŋ lā lāāsi̍a̍ŋ nda̍ mā 
nyāānu᷄ŋ. 

5Mbɔ̄ māā ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō kɔ̍ a̍ nda̍ tōūwɔ̄ɔ̍, mɛ̄ɛ̍ hūēīye̍ ī kūā nu̍a̍ā a̍ 
tɛ̄fɛ̍la̍ŋ yɛ̍ fɔ̍. 

6Tē ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wa̍ nda̍ tōūwɔ̄ɔ̍ pɛ̍, mbɔ̄ māā nyūmnda̍ŋ mā to᷄l 
nda̍ lāchī fɔ̍, ndu̍yɛ̍ nɛ̄īla̍ nda̍ nyāānu᷄ŋ nda̍ŋ bɛ̍ɛ̍ lā chūlu̍ka̍ nda̍ lāchī fɔ̍. 

7I̍ yɔ̍ŋ nda̍ nyɛ̄ o̍ nyɛ̄ le̍, ma̍ yēŋ ya̍ yāŋɔ̄ɔ̄lē sɔ̍ɔ̍sɔ̍ɔ̍le̍ŋ. Ā tūu̍ ya̍ so̍o̍ŋndo̍ le̍ mī hu̍ŋ 
de᷅l lēni᷄ŋ mā dīī ya̍. 

8Kɛ̍ ndu̍yɛ̍, kpūndɛ̍ nda̍ cho̍ kɔ̍l te̍ wo̍ chō nda̍ dēlɔ̄ɔ̄ chōo̍ ni̍. Yāŋɔ̄ɔ̄lē nda̍ ye᷄ŋ ya̍ 
le̍ŋ, nda̍ pi̍la̍ chō hāū o̍ le̍ŋ. Ā chō dēlɔ̄ɔ̄ o̍ so̍o̍ŋ nda̍ tūu̍ ya̍ wo̍ ni᷄ŋ mā vī kpo̍u̍. 

9Tē Mɛ̄lɛ̄ka̍ Ya̍a̍wɛ̄ɛ̄ to̍sa̍ ke̍ŋ pɛ̍, I̍ na̍ŋ kɔ̄l bu̍tē le̍ mɛ̄ɛ̍ o̍ chi̍i̍ndi̍a̍a̍ yōōmū nūu̍ yɛ̍. 

10O̍ ko̍ŋ, I̍ li̍sā ni̍ŋ ndu̍ a̍ kɔ̄l nūu̍ kpo̍u̍, mī di̍mu̍l ndu̍ a̍a̍, “Mɛ̄lɛ̄ka̍ Ya̍a̍wɛ̄ɛ̄, wānā 
bɛ̍ɛ̍ cho̍ māā nūm te̍. Wāna̍ nɔ̍ kpa̍a̍yā le̍ wo̍, tē wāna̍ hi̍o̍ū ndu̍ wo̍ ō de᷄l ndu̍ chōo̍ 
pɛ̍, nu᷄m ba̍ŋā ndu̍ ni̍, tē ā de᷄l wāna̍ bāhāvɛ̍i̍yo̍ chōo̍ le̍ nyɛ̄m ndɔ̄ɔ̍ŋ pōōndīa̍a̍ pɛ̍, 
nu᷄m su̍ŋgū le̍ ndu̍ ni̍.” 

11Wānāā dɛ̍nɛ̍ wɔ̍ɔ̍ŋnda̍ ha̍ā ā tɛ̄nda̍l la̍ se̍īlē lāka̍fāle̍ŋ, ma̍ dūāū ya̍ sɔ̄ɔ̍ŋ ya̍ si̍nā 
bɛ̍ɛ̍ le̍ wo̍ŋ chōo̍. 

12Tē I̍ to̍sa̍l nda̍ sūɛ̍i̍ kɛ̍ndɛ̄i̍ pɛ̍, nda̍ mīī ya̍ i̍ wɔ̄ɔ̍ŋnde̍ tōsāl. Kɔ̄l nūu̍ chō bɔ̄ɔ̍ o̍ pi̍a̍ā 
a̍ mɔ̍nɛ̍i̍. 

13Kɛ̍ ya̍ ya̍, tē ā nāa̍ pɛ̍ I̍ bi̍ī mɔ̍nɛ̍i̍ le̍ nda̍. Mī wo̍u̍nu̍ŋ nyɛ̍lā lābɛ̍kīla̍ŋ, mī bi̍ī 
su᷅mndo̍, mī tu̍ndū bōlle̍ŋ mī pi̍ɛ̍i̍ Mɛ̄lɛ̄ka̍ le̍ nda̍. 

14Cha᷄ŋndo̍ le̍ nda̍ mɛ̄ɛ̍ wāŋndo̍ chāŋ nu̍a̍ā le̍ ndi̍a̍a̍mɔ̍ɔ̍ ndɔ̄ɔ̍, kɛ̄lɛ̄ŋgāā le̍ wānāyɛ̍ī 
ndūɛ̍i̍ yɛ̍. Mī ba̍lu̍ a̍ cha᷄ŋndo̍ le̍ nda̍, mɛ̄ɛ̍ wāŋndo̍ chāŋ nu̍a̍ā kāla̍ ndɔ̄ yɛ̍. 

15Kɛ̍ mɛ̄ɛ̍ dɛ̍nɛ̍ pālāa̍ kōma̍l la̍, ma̍ chūūŋgi̍āŋ ma̍ tūāl la̍ māmɔ̄ɔ̍. Wānāā lēkāa̍wa̍ 
ā ya̍ si̍nā bɛ̍ɛ̍ le̍ wa̍ ma̍ sūāŋ ya̍ sɔ᷄ŋnde̍ pi̍la̍. 

16Mɛ̄ɛ̍ wānāa̍ wo᷅ Mɛ̍lɛ̄ka̍ le̍ wa̍ ā tōsā sɔ̍ɔ̍ŋ, 

ō wa̍ bɛ̍ɛ̍ nāmtāa̍ ā mām yɛ̍, le̍nde̍ wāŋnda̍ ha̍ā ā chō ni̍, nūa̍a̍ ya̍ nu̍a̍ā kpɛ̍ɛ̍ndɛ̄ŋ 
bɛ̄ndū, a̍ sūɛ̍i̍ nɛ̍i̍ya᷄ŋnde̍. 

17Māsānɔ̄ɔ̍ Mɛ̄lɛ̄ka̍, a̍ cho̍ ya̍ tōfā kɛ̄ndɛ̄ le̍. Hu̍ŋ ni᷅ŋ mā hu̍ŋ so̍lī ya̍ ya̍a̍mɔ̍ɔ̍wa̍ ha̍ā 
o̍ ba̍ fɔ̍, hu̍ŋ ba̍ŋā yōōmū nūu̍ kpɔ̍kūŋnda̍ ha̍ā tɛ̄ɛ̄ŋ. 

18Tē a̍ ba̍ŋa̍ ya̍ pɛ̍, I̍ me̍l ni̍ŋ nu̍m ba̍li̍ka̍a̍ fāŋgāa̍ tɛ̄ɛ̄ŋ. Tē wānāa̍ Mɛ̄lɛ̄ka̍a̍ 
chūūŋgi̍āŋ le̍ nu̍m sōōlūūwo̍ pɛ̍, I̍ cho̍ nu̍m sāŋgālā nda̍ o̍ hɔ̄l kpo̍u̍. 

19Chɛ᷅l mī wānāa̍ tu̍l ha̍ā ya̍ yɛ̍le̍ŋ o̍ fo̍ndō fu̍u̍wo̍ chōo̍ wa̍ ā tīu̍ ya̍ bā mā wūu̍ 
kpe̍njo̍o̍ le̍. Chɛ᷅l mā kānya̍l la̍ hɔ̄lte̍ŋ te̍. 

20Wāŋnda̍ ha̍ā ā chi̍e̍ē su̍ɛ̍i̍ nāa̍ wāna̍ chi̍o̍o̍ chūā le̍. Wānāa̍ nɔ̍ i̍sɔ̍ɔ̍ a̍ wānā le̍ wa̍ 
bɛ̍ɛ̍, sɔ̄ɔ̍ŋ lāchōōwa᷄ŋ kɛ̄ɛ̄sīa̍a̍ mā dūāū nda̍ chōo̍. 

21Ā chō ya̍ sɔ̄ɔ̍ŋ dɔ̄wɔ̄ɔ̍ chōo̍ mā dēŋī cho̍o̍ cho̍o̍ āā, “Le̍nde̍ ŋ̄ tōsa̍ ni̍, na̍a̍ pi̍la̍ ŋ̄ 
chē nu̍m a̍ lēhɔ̄l pɛ̍ɛ̍ŋ.” 

22Nyɛ̄ o̍ nyɛ̍ nda̍ chō to̍sāa̍ nūm pi̍la̍ cho̍ chɔ̄ɔ̍, Mɛ̄lɛ̄ka̍ Ya̍a̍wɛ̄ɛ̄. Me̍ī a̍ ndi̍ le̍. Ku̍ā 
ya̍ lē vīl te̍, Māsānɔ̄ɔ̍ Mɛ̄lɛ̄ka̍. 

23Chɔ̍ŋ mā sūŋgū le̍ ya̍, Mɛ̄lɛ̄ka̍ nūu̍. Chɔ̍ŋ mā ba̍ŋa̍ ya̍, Māsānɔ̄ɔ̍ Mɛ̄lɛ̄ka̍ nūu̍. 

24O̍o̍ Mɛ̄lɛ̄ka̍ Ya̍a̍wɛ̄ɛ̄, nūm yāma̍nɔ̄ sa̍kpōo̍, ki̍o̍lu̍ ya᷅mɛ̍i̍ mā ke̍ ya̍ di̍ nūu̍. Chɛ᷅l mī 
ya̍a̍mɔ̍ɔ̍wa̍a̍ nīa̍a̍ ā wūu̍ kpe̍njo̍o̍ mā ma᷄m ya̍ le̍. 

25Chɛ᷅l mī ya̍a̍mɔ̍ɔ̍wa̍ ha̍ā ā tūi̍i̍ ya̍ bā le̍, yɔ̄ŋi̍ nda̍ dīmi̍ a̍ ya̍ o̍kɔ̄ɔ̄ āā, “He̍ī na̍a̍ ŋ̄ wa̍ 
kɔ̄ɔ̄lī ni̍. Ŋ̍ chīi̍ ndu̍ bā tīū.” 

26Yo̍m nda̍ mā sɔ̄ɔ̄ndi̍a̍ŋ. Tē nyɛ̄ pālāa̍ ō kōma̍l la̍ pɛ̍, ā mīī ya̍ māmɔ̄ɔ̄. To̍sa̍ mī 
si̍ɔ̍mbu̍la̍ŋ lā bīī wānāā yōŋgāa̍ chi̍ ha̍ā ya̍ nyɛ̄ o̍ nyɛ̄ le̍ wa̍. 

27Kɛ̍ wānāa̍ hɛ̍na̍ŋ ha̍ā māā I̍ sɔ̍la̍ di̍ nūu̍ wa̍, to̍sa̍ mā na᷄ŋ kɔ̄l, ā wa̍ a̍ nya̍a̍lo̍o̍ le̍ 
fɛ̍ɛ̍ŋ a̍ fɛ̍ɛ̍ŋ. Ā sāŋga̍la̍ nu̍m mā dīmi̍ āā, “Mɛ̄lɛ̄ka̍ Ya̍a̍wɛ̄ɛ̄ cho̍ ō bɛ̄ndū. Tē bu̍ɛ̍ī 
ndɔ̄ɔ̍ wa᷄ o̍ dɛ̍nɛ̍ kɛ̍ndɔ̄ɔ̍ ni᷄ŋ pɛ̍, kɔ̄l lo̍ o̍ na᷅ŋ ni̍.” 

28Tē ī yɔ̄nu̍ŋ le̍nde̍ pɛ̍, I̍ li̍sa̍ nūm Mɛ̄lɛ̄ka̍ Ya̍a̍wɛ̄ɛ̄, le̍ pāa̍le̍ŋ kpɛ᷅ŋ. Mī di̍mi̍ a̍a̍, 
“Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. Sa̍kpōyɛ̍i̍ ndūɛ̍i̍ ī chō bɔ̄ɔ̍.” 

Sa᷅m 36 

A̍ dɛn̍ɛ ̍wɔɔ̄ŋ̍ wāŋndā chīe̍e̍ya̍ o̍kɔɔ̄̄ 
1Wāna̍ yɔ̄ŋ wɔ̄ɔ̍ŋndo̍ nyɛ̄ yɔ̄ŋ wɔ̄ɔ̍ŋndo̍ dīmūl ndu̍ le̍ tōsāa̍ wo̍, O̍ kɔ̄l lo̍ ni᷄ŋ di̍ di̍ o̍ 
tu̍ɛ̍i̍nūŋ ndu̍ sūɛ̍i̍ ni̍. Wānā wa̍ā nu̍a̍ā sīōōŋīī o̍ sīōōŋīi̍ Mɛ̄lɛ̄ka̍ ō nɔ᷅ le̍. 

2Ndu̍ pi̍la̍ bi̍ī pɛ̍ ō chūānu̍ŋ o̍ bɛ̍ndū, 

ō yīya̍ŋ māā Mɛ̄lɛ̄ka̍ se̍e̍lūŋ ni̍ŋ yɔ᷅ŋ wɔ̄ɔ̍ŋ o̍ cho̍ chōo̍ wo̍, mbō pɛ̄ɛ̄sa̍ ndu̍ le̍ ndu̍ 
le̍. 

3Sɔ̄ɔ̍ŋ kɔ̄l vēsɛ̍i̍yo̍ŋ, a̍ sɔ̄ɔ̍ŋ lāchōōwa᷄ŋ ko̍ni̍ ŋ̍ fu̍lā ndu̍ o̍ sōndō ni̍. Kɔ̄l kālo̍o̍ bɛ̍ɛ̍ ō 
nɔ̍ lɛ̍ le̍, kɛ̄lɛ̄ŋgāā mbō tōsa̍ sūɛ̍i̍ kɛ̍ndɛ̄i̍. 

4Tē ō hīni̍ īchɔ̄l pɛ̍, sɔ̄ɔ̍ŋ wɔ̍ɔ̍ŋndo̍ŋ ko̍ni̍ o̍ kɛ̍ɛ̍sīāŋ o̍ kɔ̄l le̍ tōsāa̍ ni̍. 

Ō to̍sā i̍sɔ̍ɔ̍ o̍ īsɔ̄ɔ̍ kɛ̍ndɛ̄ le̍. 

Ō chu̍ē yɔ᷅ŋ wɔ̄ɔ̍ŋndo̍ māā sūɛ̍i̍ wɔ̍ɔ̍ŋ te̍. 

A̍ kɛn̄dɛī ̍Mɛl̄ɛk̄ɛi̍ ̍o̍kɔɔ̄ ̄
5O̍o̍ Mɛ̄lɛ̄ka̍ Ya̍a̍wɛ̄ɛ̄, kāālā ŋ̄ kāāla̍ ŋ̄wāŋndā chīe̍e̍ wo̍, le̍ lɔ̍ɔ̍ lɔ̍ɔ̍ ā chō lēchōo̍, 
ndu̍yɛ̍ kāālā kōŋ chō ō bɛ̄ndū, māā chɔ̍ŋ lɛ᷅ŋ he̍l o̍ ha̍la̍ di̍. Ndu̍yɛ̍, sāndɔ̄ɔ̄ ŋ̄ sāndu̍ 
a̍ wāna̍ chīo̍o̍ wo̍ ō chō ō bɛ̄ndū, māā chɔ̍ŋ lɛ᷅ŋ kɔ̍ o̍ ha̍la̍. 

6Sa̍kpōyɛ̍ī nūmnde̍ ī chō ī bɔ̄ɔ̍, nu̍a̍ā ŋ̄ chā āā pēmbūŋ vīlɛ̄ŋ bɛ̄ndo᷄ŋ ni̍. Yāma᷅ŋ ŋ̄ 
kīālū wo̍ŋ bɛ̍ɛ̍ ŋ̄ chō sa̍kpō, ndu̍yɛ̍ ŋ̄ chō yāma᷅ŋ kɔ̄ndɔ̄fi̍li̍ŋ bɛ̄ndū. Na̍a̍ chūāā 
ŋ̄wāŋndā chīe̍e̍ ni̍, a̍ vīsīa̍a̍, nūm Mɛ̄lɛ̄ka̍ Ya̍a̍wɛ̄ɛ̍ cho̍ na̍a̍ māndāa̍ ni̍. 

7O̍o̍ Mɛ̄lɛ̄ka̍, kāālā ŋ̄ kāāla̍ ŋ̄wāŋndā chīe̍e̍ wo̍, le̍ lɔ̍ɔ̍ lɔ̍ɔ̍ ō chō lēchōo̍. Ndu̍yɛ̍ chūāū 
ŋ̄wāŋndā chīe̍e̍ kpo̍u̍, o̍ wūndu̍le̍ nu̍mnde̍ŋ bɛ̄ŋgu̍ nda̍ vīāŋnūŋ le̍ mālāa̍ sɔ̄lāa̍ ni̍. 

8Tē ŋ̄ hīŋ nāa̍ nūm chu̍a̍ pɛ̍, a̍ ke̍ na̍a̍ nyɛ̄ dīa̍a̍ ō kɛ̄ndɛ̄ kɛ̍ndɛ̄ bɛ̄ndōo̍, ŋ̄ dē, ŋ̄ pīm, 
ndu̍yɛ̍ mā to̍sa̍ mī ŋ̄ na᷄ŋ kɔ̄l ta̍u̍ ta̍u̍. 

9Nu᷄m yɔ̍ŋgū yo̍o̍mōo̍ le̍ nyɛ̄ o̍ nyɛ̄ yōōmāā ni̍, ndu̍yɛ̍ nyɛ̄ wa̍wo̍ŋ ŋ̄ yɔ̄ŋgū wo̍ ndu̍ 
to̍sā ni̍ mī ŋ̄ chē nyɛ̄ wa̍wo̍ŋndo̍. 

10Hi̍o̍u̍ la̍chi̍ a̍ wānāa̍ to̍sā nyɛ᷅ ŋ̄ dīmī wo̍ wa̍ kāālāa̍ māā pāāndū, ndu̍yɛ̍ wānāā 
kɔ̄ltā ndāla̍ŋ lā chō sa̍kpō nu̍m o̍ hɔ̄l la̍, mā to̍sa̍l nda̍ dɛ̍nɛ̍ kɛ̍ndɔ̄ɔ̍. 

11Chɛ᷅l mī wānāā yōŋgāa̍ ha̍ā ā sāa̍ ya̍ a̍ sɔ̍ŋgɔ̄ɔ̍ le̍. Chɛ᷅l mī wānāā kɔ̄l tā vēsɛ̍i̍ya̍ 
ha̍ā ā tōsa̍ mī I̍ nya̍a̍nu̍ŋ te̍. 

12Mi̍ che᷄ŋ nāa̍ wānāā dɛ̍nɛ̍ wɔ̍ɔ̍ŋnda̍ ā de᷄l la̍. Ā vīɔ̍l nda̍ lɛ̄ŋ, ā nɔ̍lā lɛ̍ mā chɛ᷄ŋ te̍. 

Sa᷅m 37 

Mɛɛ̄ ̍Mɛl̄ɛk̄a̍ bīī wa̍nāā kɛn̄dīa̍a̍ a̍ wānāā wɔɔ̄ŋ̍nda̍ yɛ ̍
1Ta̍mbū kɔ̄l le̍ dɛ̍nɛ̍ kɛ̍ndɛ̄ wānāā kɔ̄l vēsɛ̍i̍ya̍ ā sɔ̄lā wo̍ le̍, pa̍ŋālā wānāa̍ to̍sā sɔ̍ɔ̍ŋ 
wɔ̍ɔ̍ŋndo̍ŋ nda̍ le̍ nyɛ̄m ndāa̍ŋ te̍. 

2Ā chō hūnɔ̄ɔ̄ lō mɛ̄ɛ̍ bīllo̍ vēsā nu̍a̍ā mbō vī yɛ̍. Ndu̍yɛ̍ ā chō su̍ŋ su̍ŋ wu̍ mɛ̄ɛ̍ pēi̍ 
ī nyāmālā nu̍a̍ā o̍ tɔ̄lɔ̄ɔ̍ yɛ̍. 

3Dɔ̍u̍ ti̍i̍nda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, mā to̍sa̍l wāŋnda̍ tōnya̍a̍, ko̍ŋ to̍sā mā 
hīōū lāchī a̍ wāa̍ yōōmū yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ nu̍m te̍. 

4Sa̍a̍ŋgi̍a̍l Mɛ̄lɛ̄ka̍ Ya̍a̍wɛ̄ɛ̄ a̍ kɔ̄l kɛ̄ndɛ̄, 

ō nɔ̄lā mbō ke̍ nu̍m nyɛ̄ kɛ̄ndɛ̄ ŋ̄ yēēma̍ o̍ kɔ̄l nūmndo̍ ni᷄ŋ ndo̍. 

5Yɔ̍ŋgu̍ŋ nu᷅m pi̍la̍ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ lo̍. Dɔ̍u̍ ti̍i̍nda᷄ŋ nu̍mndo̍ o̍ ndu̍ ni̍ŋ, ō 
nɔ̄lā mbō mānda̍ nu̍m. 

6Ō chō yāmɛ̍ī tōnyɛ̍i̍ kīōlɔ̄ɔ̄ a̍ nūm o̍kɔ̄ɔ̄, mbō chɔ̄ɔ̄mu̍u̍ wāŋnda̍ o̍ hɔ̄l kpe̍nde̍ke̍le̍ 
māā wānā sa̍kpōo̍ ŋ̄ chō ni̍. 

7Bi̍u̍nu̍ŋ mā chu̍m Mɛ̄lɛ̄ka̍ Ya̍a̍wɛ̄ɛ̄. Chɔ̍ bɛ̍ɛ̍ wa᷅ŋndo̍ mī dɛ̍nɛ̍ wa̍ ndu̍ nɛ̄ɛ̄ŋūū, 
ta̍mbū kɔ̄l te̍. Wānā wɔ̍ɔ̍ŋndo̍ ō wa̍ bɛ̍ɛ̍ tɔ̍nɔ̄ɔ̍ sɔ̄lāa̍ o̍ sɔ̄ɔ̍ŋ ndɔ̄ɔ̄ŋ wɔ̍ɔ̍ŋndo̍ŋ ni᷄ŋ, 
sa̍a̍la᷄ŋ te̍. 

8Wa᷅ wāna̍ kɔ̄l tūū le̍, ndu̍yɛ̍, nɔ᷅ kɔ̄l tāmbɛ̍i̍ wānā le̍, kāni̍ fu̍u̍le̍ kɔ̄l tūūwo̍ māl wa̍nā 
o̍ sūɛ̍i̍ ni᷄ŋ. 

9Wānāa̍ du̍a̍ū ti̍i̍nda᷄ŋ ndāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ nda̍, nda̍ o̍ ke᷅ lɛ᷅ŋndē o̍ chu̍a̍ 
būŋgɛ̄i̍ le̍ŋ ni̍. Kɛ̍ wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍, Mɛ̄lɛ̄ka̍ chō nda̍ sōlī po̍. 

10Ō bēndu̍ lɛ̍ ti᷅ŋ te̍, mī Mɛ̄lɛ̄ka̍ tōsa̍ mī wānāā dɛ̍nɛ̍ wɔ̍ɔ̍ŋnda̍ ā lo̍ pɛ̍. Kɔ̍ bɛ̍ɛ̍ o̍ 
fo̍ndāŋndā ndāla̍ŋ a̍ se̍e̍lūŋ nda̍ ni̍ŋ te̍. 

11Kɛ̍ wānāa̍ tu̍sīŋ nda̍, nda̍ lɛ̄ŋndē Mɛ̄lɛ̄ka̍ chu̍a̍ būŋgɛ̄i̍ le̍ŋ le̍ wa᷅ ni̍ŋ nyɛ̍ ndā ni̍, 
ndu̍yɛ̍, nda̍ wa᷅ ni̍ŋ o̍ kɔ̄l nyūlōo̍ ni᷄ŋ, ndu̍yɛ̍, mā dē nyɛ̄m kɛ̄ndɛ̄ŋ Mɛ̄lɛ̄ka̍ŋ tɔ̄nɔ̄ ni̍. 

12Wāna̍ dɛ̍nɛ̍ wɔ̍ɔ̍ŋndo̍ mbō yīi̍ wānā sa̍kpōo̍ de̍fo̍o̍, mbō nūa̍ ndu̍ kpɛ̍ɛ̍ndɛ̄ŋ a̍ 
sūɛ̍i̍ nɛ̍i̍ya᷄ŋ nde̍. 

13Kɛ̍ māmɔ̄ɔ̍ ko̍ni̍ Mɛ̄lɛ̄ka̍ ō mām wa᷅na̍ yɔ̄ŋ wɔ̍ɔ̍ŋndo̍ ni̍, kāni̍ fu̍u̍le̍, Mɛ̄lɛ̄ka̍ ndu̍ 
si̍nā māā ō chō su̍ŋ chi̍ī a̍ ndu̍. 

14Mī wānāā wɔ̍ɔ̍ŋnda̍ ā na᷄ŋ mɔ̄ɔ̄ŋ ndāa̍ŋ fāŋndo̍ŋ, mā kīndū chīɔ̄ūlā ndāla̍ŋ le̍ 
wānāā tāmbɛ̍i̍ya̍, a̍ le̍ wānāā bāhāvɛ̍i̍ya̍ dīūwo̍. Mā kīndi̍ le̍ wānāā sa̍kpūa̍a̍ dīyɔ̄ɔ̍. 

15Kɛ̍ ndu̍yɛ̍ wānāā wa̍ā le̍nde̍ ā chō nda̍ hūnɔ̄ɔ̄ dīū a̍ mɔ̄ɔ̄ŋ ndāa̍ŋ nda̍ pi̍la̍ŋ, ndu̍yɛ̍ 
ā chō hūnɔ̄ɔ̄ chīɔ̄ūlā ndāla̍ŋ yīmī yīmī. 

16Wāna̍ cho̍ sa̍kpō Mɛ̄lɛ̄ka̍ o̍ hɔ̄l lo̍, nyɛ̄ pɔ̄mbɔ̄ o̍ nɔ̍ wo̍, ndu̍ hi̍o̍ū bɛ̄ndā po̍lo̍ŋ, a̍ 
nyɛ̄m fāŋga᷄ŋ cho̍ wāna̍ dɛ̍nɛ̍ wɔ̍ɔ̍ŋndo̍ o̍ bā wo̍ŋ. 

17Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, Mɛ̄lɛ̄ka̍ Ya̍a̍wɛ̄ɛ̄ cho̍ nda̍ kpāāyāa̍ pūū o̍ bā. Kɛ̍ 
wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, Mɛ̄lɛ̄ka̍ chō nda̍ māndā. 

18Wānāa̍ to̍sā nyɛ᷅ Mɛ̄lɛ̄ka̍ Ya̍a̍wɛ̄ɛ̄ di̍mī wo̍ wa̍, māndāa̍ o̍ ma̍ndā yo̍o̍mūlā ndāla̍ŋ 
ni̍, ndu̍yɛ̍ mī lɛ̄ŋndē ndāle̍ŋ lē wa̍ le̍ nda̍ le̍ fɛ̍ɛ̍ŋ a̍ fɛ̍ɛ̍ŋ. 

19Te̍le̍ŋ sɔ̄ɔ̍ŋ pa̍la᷄ŋ ŋ̄ hūŋ nda̍ chōo̍ wo̍ŋ bɛ̍ɛ̍, mī Mɛ̄lɛ̄ka̍ tōsa̍ si̍ɔ̍mbu̍la̍ bi̍ī nda̍ le̍. 
Ā yɔ᷄ŋ bɛ̍ɛ̍ āā te̍le̍ŋ yīmā bɛ̄ndūa̍ŋ ni̍, nyɛ̄ dīāā ve᷅ nda̍ lēpɛ̄ŋ te̍. 

20Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, pīɔ̍mndo̍ nda̍ sɔ̄lā ni̍, ya̍a̍mɔ̍ɔ̍wa̍a̍ Mɛ̄lɛ̄ka̍ Ya̍a̍wɛ̄ɛ̄ 
wa̍ ā chō lō pɛ̍, mɛ̄ɛ̍ bīl lāpe̍e̍ŋgo̍o̍ ō lō nu̍a̍ā yɛ̍, ā chō lō mɛ̄ɛ̍ ku᷄mnde̍ ī lō nu̍a̍ā 
wānā chi᷅ lɛ̍ ndi̍ le̍ yɛ̍. 

21Tē wāna̍ dɛ̍nɛ̍ wɔ̍ɔ̍ŋndo̍ ō bīī kūo̍o̍ pɛ̍, ō so̍lī le̍, kɛ̍ wāna̍ cho̍ sa̍kpō Mɛ̄lɛ̄ka̍ 
Ya̍a̍wɛ̄ɛ̄ o̍ hɔ̄llo̍ ndu̍, tōnya̍a̍ o̍ to̍sāl wa᷅ŋnda̍ a̍ nyɛ̄m ndɔ̄ɔ̍ŋ ni̍. 

22Wānāā Mɛ̄lɛ̄ka̍ Ya̍a̍wɛ̄ɛ̄ dɔ̍ū sa̍lā wa̍, lē nda̍ lɛ̄ŋndē o̍ chu̍a̍ būŋgɛ̄i̍ le̍ŋ le̍ chō wā 
ni̍. Kɛ̍ wānāā o̍ ha̍ndu̍ sēndi̍o̍o̍ chōo̍ wa̍ nda̍, ō chō nda̍ sōlī lo̍ŋ po̍. 

23Tē wāŋndo̍ tōsa̍ ka̍a̍ nɛ̍ŋī Mɛ̄lɛ̄ka̍ Ya̍a̍wɛ̄ɛ̍ kɔ̄llo̍ wo̍ pɛ̍, nyɛ̄ o̍ nyɛ̍ wānā ko̍ŋ ō wa̍ 
to̍sāa̍, māndāa̍ Mɛ̄lɛ̄ka̍ māndā ndu̍ ni̍. 

24Ā yɔ᷄ŋ bɛ̍ɛ̍ āā mī wānāā wāā le̍ndi̍a̍a̍ mā de᷄l, ō ve᷅ de̍lɔ̄ɔ̄ nda̍ būmba̍ chɔ̄nɔ᷄ŋ te̍, 
kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̍ sa̍ā nda̍ bāa̍ mbō mīŋgi̍ nda̍ sīmī ni̍. 

25Kāni̍ bɛ̍ɛ̍ mi̍ cha̍ŋ o̍ chūāāmbɔ̄yɛ̍ī nīi̍ ni᷄ŋ, mbo̍ fūūla᷅ŋ a̍ bōōndi̍i̍ ya̍ I̍ cho̍ ni᷅ŋ he̍ī 
ō yūvɛ̍i̍ye̍, lē pīlɛ̍ bɛ̍ɛ̍ I̍ chi̍ wɔ̍, wa᷅na̍ cho̍ Mɛ̄lɛ̄ka̍ o̍ hɔ̄l sa̍kpō wo̍ mī Mɛ̄lɛ̄ka̍ 
pūɛ̄ɛ̄nu̍ŋ a̍ ndu̍ le̍, ndu̍yɛ̍, I̍ chi̍ wɔ̍ mī chūāūwāā ndūa̍a̍ ā bālu̍ wāŋnda̍ pīɛ̄īle̍ŋ le̍ 
nyɛ̄ ndā dīā wo̍ le̍. 

26Le̍ pɛ̄ŋgu̍ o̍ pɛ̄ŋgu̍ wānā wa̍ā le̍nde̍ ō chō wāŋnda̍ tōnya̍a̍ tōsāllo̍, ndu̍yɛ̍ mī 
Mɛ̄lɛ̄ka̍ dɔ̄ū ndu̍ sa̍lā a̍ chūāūwāā kɛ̄ndīa̍a̍. 

27Lā sōli̍ ba᷅la̍ŋ o̍ sɔ̄ɔ̍ŋ wɔ̍ɔ̍ŋndo̍ŋ ni᷄ŋ, mī lā tōsa̍ sɔ̄ɔ̍ŋ kɛ̍ndɔ᷄ŋ, ko̍ŋ to̍sā mī 
chūāūwāā nyāa̍ ā hīōū lāchī a̍ wāa̍ o̍ lɛ̄ŋnde̍ŋ nde᷅ŋ ni᷄ŋ, 

28kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄ ndu̍, ō kāāla̍ sa̍kpōyɛ̍i̍. Ndu̍yɛ̍ ō pu̍ɛ̍ɛ̍nūŋ wa̍nāa̍ 
yɔ̍ŋgu̍ŋ o̍ ndu̍ lo̍ sa̍kpō wa̍ le̍. Māndāa̍ o̍ ma̍ndā nda̍ le̍ fɛ̍ɛ̍ŋ a̍ fɛ̍ɛ̍ŋ ni̍. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍, Mɛ̄lɛ̄ka̍ chō chūāūwāā ndāa̍ sōlī po̍ o̍ lɛ̄ŋndē ndāle̍ŋ ni᷄ŋ. 

29Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ nda̍, ā chō wā o̍ lɛ̄ŋndē Mɛ̄lɛ̄ka̍ chu̍a̍ būŋgɛ̄i̍ 
le̍ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ. 

30Wānā kɛ̍ndɔ̄ɔ̍ ndu̍, dīōmndā kɔ̄l kālu̍la̍ŋ o̍ su̍a̍ā ni̍, ndu̍yɛ̍ o̍ nɛ̄ī sa̍na̍a̍ o̍ ki̍a̍lū 
ya᷅ma᷅ŋ ni̍. 

31Mɛ̄lɛ̄ka̍ ndɔ̄ɔ̍, mbō kɛ̄si̍ŋ sa̍wāla̍ ndɔ̄la̍ŋ o̍ kɔ̄l, 

ō fe̍ŋāŋ le̍cho̍o̍ le̍. 

32Mī wāna̍ dɛ̍nɛ̍ wɔ̍ɔ̍ŋndo̍ ō mɛ̄ŋgɛ̍la̍ wānā kɛ̍ndɔ̄ɔ̍, mbō kīndi̍ le̍ ndu̍ dīyɔ̄ɔ̍. 

33Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ me᷅l wa̍nā kɛ̍ndɔ̄ɔ̍ mī wāna̍ dɛ̍nɛ̍ wɔ̍ɔ̍ŋndo̍ ō tīu̍ ndu̍ 
bā le̍. Tē ā wa̍ kɔ̍ɔ̍sɔ̍ɔ̍ a̍ ndu̍ pɛ̍, Mɛ̄lɛ̄ka̍ chɛ᷅l mā kīlu̍l ndu̍ yāmɛ̍ī lāka̍fɛ̄i̍ mā yāāla̍ 
ndu̍ le̍. 

34Lā dɔ̄u̍ ti̍i̍nda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, mī lā tōsa̍ nyɛ̄ sāwāla̍ ndɔ̄la̍ŋ lā dīmi̍ 
wo̍. Mɛ̄lɛ̄ka̍ chō tōsā mī lā sɔ̄la̍ lɛ̄ŋndē o̍ chu̍a̍ būŋgɛ̄i̍ le̍ŋ, ndu̍yɛ̍ mī lā sɔ̄la̍ bɛ̄ɛ̄le̍ŋ 
ta̍u̍. Ndu̍yɛ̍, lā chā ni̍ŋ mɛ̄ɛ̍ Mɛ̄lɛ̄ka̍ sōlī ni̍ŋ wa̍nāā dɛ̍nɛ̍ wɔ̍ɔ̍ŋnda̍ o̍ lɛ̄ŋnde̍ŋ nde᷅ŋ 
ni᷄ŋ po̍ yɛ̍. 

35I̍ che᷅ ni᷅ŋ wānāā dɛ̍nɛ̍ wɔ̄ɔ̍ŋnda̍, a̍ nɔ̍ wāŋnda̍ pālā bɛ̄ndōo̍ wa̍, mī nyɛ̄ nɛ̄ɛ̄ŋūū ō 
pūm kpe̍e̍kpe̍i̍, mɛ̄ɛ̍ yɔ̄m si̍dāā vīlɛ̄ī bɛ̄ndōo̍ ō wā nu̍a̍ā Le̍ba̍nɔ̄ŋ yɛ̍. 

36Kɛ̍ bōōndi̍i̍ ti̍ŋ hīōūwɔ̄ɔ̍, mi̍ I̍ mi̍i̍ŋgū lo̍ŋ, I̍ se̍e̍lu̍ŋ ndɛ̍ ndu̍ o̍ fo̍ndāŋ ndɔ̄ɔ̍ le̍. Mi̍ 
nu̍u̍vīāā le̍ ndu̍, kɛ̍ i̍ se̍e̍lu̍ŋ ndu̍ le̍. 

37Kɛ̍ to̍fa̍ wɔ̍ a̍ wānāā kɛ̍ndīa̍a̍ o̍kɔ̄ɔ̄, mɛ̍ɛ̍ndi̍a̍ŋ ndɔ̍ a̍ wānāa̍ cho̍ sa̍kpō wa̍ o̍kɔ̄ɔ̄, 
ndu̍yɛ̍ a̍ wānāā kɔ̄l nyūlūa̍a̍. Chūāūwāā ndāa̍ nda̍ lo᷅ o̍ fo̍ndāŋndā ndāla̍ŋ ni̍. 

38Kɛ̍ wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍ ki̍nɛ̍i̍, ā chō nda̍ dīū, ndu̍yɛ̍ chūāūwāā ndāa̍ 
a̍ chūāūwāā ndāā ma̍māa̍ bɛ̍ɛ̍ mā dīu̍ nda̍ kpo̍u̍. 

39Wānāa̍ cho̍ sa̍kpō Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l la̍, chīīndīa̍a̍ o̍ chi̍i̍ndīāā nda̍ ni̍. Ndu̍yɛ̍ 
mbō bāŋa̍ nda̍ o̍ te̍le̍ŋ dɛ̍nɛ̍ pa̍lāa̍ ni᷄ŋ. 

40Mālāa̍ Mɛ̄lɛ̄ka̍ Ya̍a̍wɛ̄ɛ̄ ma̍lā nda̍ ni̍, mbō chīīndi̍a̍a̍ nda̍ wānāā dɛ̍nɛ̍ wɔ̍ɔ̍ŋnda̍ o̍ 
bā, kāni̍ fu̍u̍le̍, le̍ mɛ̄ɛ̍ nda̍ pīɛ̍i̍ ndu̍ le̍ nda̍ pīŋīo̍o̍ yɛ̍. 

Sa᷅m 38 

Pīɛī̄lē wāna̍ nyɛ ̄nɛī̄yāa̍ chō chōo̍ wo̍ ō pīɛi̍ ̍le̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, ha̍ndū ya̍ nyɛ̄ pālāa̍ chōo̍ mɛ̄ɛ̍ ŋ̄ dɔ̄ɔ̍ŋ tu̍mbe̍ a̍ ya̍ yɛ̍ le̍. Mɛ̄ɛ̍ 
ŋ̄ tāmbu̍ kɔ̄l a̍ ya̍ yɛ̍ tu̍sī ya̍ dɛ̍nɛ̍ pa̍lāa̍ chōo̍ le̍nde̍ le̍. 

2Ā vɛ̄ ya̍ a̍ chīŋɔ̍ma̍ nūmnda̍ŋ mi̍ mā lūɛ̄ī ya̍ o̍ ŋ̄dīāl. Ā kōŋ ya̍ a̍ bā nūmndo̍, mi̍ 
de᷅l. 

3Ā dɔ̄ɔ̄nu᷄ŋ tu̍mbe̍ a̍ ya̍, le̍ he̍ī, nyɛ̄ nɛ̄īyāa̍ pi̍la̍ cho̍ ya̍ o̍ dīāllo̍ŋ ni᷄ŋ ni̍. Yɔ̄ŋ nī 
wɔ̍ɔ̍ŋndo̍ tōsa̍ kɛ̍ndi̍a̍a̍ cho̍ ya̍ o̍ ŋ̄dīāl te̍. 

4Yɔ̄ŋndā wɔ̄ɔ̍ŋndā ya̍ to̍sa̍ la̍ŋ lā mēl la̍ a̍ bōlle̍ŋ chɔ̍ŋgɔ̍mu̍. Lūsu̍l ndɔ̄ɔ̍ fūūlu̍u̍ ya̍ 
mɛ̍ɛ̄, nu̍a̍ā ŋ̄ chā āā bɔ̍ndīi̍ bɛ̍ndōo̍ cho̍ ya̍ o̍ lēbōl ni̍. 

5Kūsu̍a̍ŋ mā lūɛ̄ī ni᷅ŋ o̍ pāūve̍ ya̍ lēkɔ̄ɔ̍, mi̍ i̍ wa᷅ chūŋ wɔ̄ɔ̍ŋndo̍, kāni̍ fu̍u̍le̍, le̍ dīɔ̄mīī 
nīi̍. 

6I̍ bi̍ī mi̍ de᷅l lɛ̄ŋ, mi̍ hi̍nī lɛ̄ŋ sa̍na̍a̍, a̍ nyɛ̄ nɛ̄īyāa̍. Lēpāla̍ o̍ lēpāla̍ I̍ ni̍i̍lū cha̍ŋndo̍. 

7Dīāllo̍ŋ ŋ̄ tūūlu̍ ya̍ kpɛ̍i̍. I̍ cho̍ ni᷅ŋ pīɔ̍m kɔ̍ŋgɔ̍. 

8Dīāllo̍ŋ ŋ̄ yɔ̄nu̍ŋ ni᷅ŋ ya̍ ti̍i̍fa᷄ŋ bɛ̍ndū, I̍ si̍nāŋ ndɛ̍ mu̍ŋ te̍, a̍ nāa̍ ho̍ō. Kɔ̄llo̍ ō tāmbu̍ 
ya̍ ni᷄ŋ pɛ̍. I̍ cho̍ kūŋnda̍ŋ kpe̍e̍kpe̍i̍ a̍ nyɛ̄ kīndīlāa̍. 

9O̍o̍ Māsānɔ̄ɔ̍ Mɛ̄lɛ̄ka̍, ā sīnā nyɛ᷅ ya̍ I̍ ye̍e̍ma̍ wo̍, I̍ ye̍e̍ma̍ mā si̍ŋgi̍ ya̍. I̍ cho̍ kūnda̍ŋ 
a̍ nyɛ̄ nɛ̄īyāa̍. 

10Kɔ̄llo̍ chō ya̍ kūndɔ̄ɔ̍ bɔ̄ɔ̍. Kpāāyā bɛ̍ɛ̍ cho̍ lɛ̍ ya̍ o̍ ŋ̄dīāl te̍. Hɔ̄lta̍ŋ bɛ̍ɛ̍ lā cho̍ lɛ̍ ya̍ 
lā kɛ̄ndɛ̄ le̍, nu̍a̍ā la̍ŋ yi̍fīdīī. 

11Ndi̍a̍a̍mɔ̍ɔ̍wa̍a̍ nīa̍a̍ ni̍, a̍ wānāā na̍a̍ ŋ̄ chīɛ̄ɛ̄li̍āŋ nda̍, ā sɔ̍ɔ̍ŋgūū lɛ̍ ya̍ īkɛ̄i̍ le̍, a̍ 
chūŋ pāvīī nīi̍ ī chō fūlāa̍ wo̍. Yu̍ŋgu̍ nūu̍ kɛ̍sɛ̍ kɛ̍sɛ̍ ā wo̍ ya̍ ni᷅ŋ, ā sɔ̍ɔ̍ŋgūū lɛ̍ ya̍ 
īkɛ̄i̍ le̍. 

12Wānāa̍ hɛ̍na̍ŋ le̍ ya̍ dīyɔ̄ɔ̍ wa̍ ā ye᷄ŋ ya̍ yāŋɔ̄ɔ̄le̍ŋ. Wānāa̍ ye̍e̍ma̍ le̍ ya̍ yɔ̄ŋūllo̍ wa̍ 
ā chō kɔ̄ŋgɔ̄līa̍ŋnda̍ŋ le̍ ya̍ nyɛ̄ yɔ̄ŋ. Pɛ̄ŋgu̍ o̍ pɛ̄ŋgu̍ ā chō kɛ̄ɛ̄sīāālā wɔ̄ɔ̍ŋnda̍ŋ le̍ 
ya̍. 

13I̍ si̍mnu᷄ŋ māā wāna̍ nīlā bāŋu̍lɛ̍i̍, I̍ tu̍i̍ī lɛ̍ le̍. I̍ si̍mnu᷄ŋ bo̍bo̍nɔ̍, I̍ nɔ̍lā lɛ̍ sūɛ̍i̍ le̍. 

14Mɛ̄ɛ̍ wāna̍ nīlā bāŋu̍lɛ̍i̍yo̍ ō wā nu̍a̍ā ā dɔ̄u̍ ndu̍ bɛ̍ɛ̍ sɔ̍ɔ̍ŋ chōo̍ ō su̍ū le̍, kāni̍ ō 
tu̍i̍ī le̍ yɛ̍, le̍nde̍ ya̍ I̍ cho̍ ni̍. 

15Kɛ̍ ndu̍yɛ̍ o̍ ko̍ŋ ni̍ŋ kpo̍u̍ Mɛ̄lɛ̄ka̍ Ya̍a̍wɛ̄ɛ̄, nūm ya̍ ti̍i̍nda̍ŋ ni̍. Ndu̍yɛ̍, nūm 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, ā chō ya̍ dīōm mūlī. 

16Chɛ᷅l mī ya̍a̍mɔ̍ɔ̍wa̍a̍ nīa̍a̍ ā ma᷄m ya̍ o̍ nyɛ̄ pālāa̍ ni᷄ŋ te̍. Tē I̍ si̍ɛ̍ɛ̍la̍ pɛ̍, chɛ᷅l mā 
ma᷄m ya̍, mā kēlū ndi̍ a̍ yōŋgā ya̍ chōo̍ le̍. 

17Nyɛ̄ nɛ̄īyāa̍ ō cha᷄l le̍ bā hīōūwɔ̄ɔ̄ a̍ ya̍ fɔ̍. Ndu̍yɛ̍ ō cho̍ bɛ̍ɛ̍ nyɛ᷅ nɛ̄īyāa̍ chu̍ū ya̍ 
chōo̍ le̍. 

18I̍ chɔ̍ɔ̍mu̍u̍ yɔ̄ŋndā nīla̍ wɔ̍ɔ̍ŋnda̍ŋ, Mɛ̄lɛ̄ka̍, ndu̍yɛ̍, sīōōŋnde̍ bīī ya̍ le̍ nyɛ̄ ya̍ I̍ 
to̍sa̍ wo̍. 

19Wānāa̍ tu̍l la̍ ha̍ā lēyɛ̄ o̍ fo̍ndō fu̍u̍ wo̍ chōo̍ wa̍, nda̍ chōŋnu᷄ŋ kɛ̍ndi̍a̍a̍ pu̍lu̍ pu̍lu̍. 
Ndu̍yɛ̍, ya̍a̍mɔ̍ɔ̍wa̍a̍ nīa̍a̍ ha̍ā ā chō bɔ̄ɔ̍ fa̍ŋgā. 

20Wānāā ya̍ to̍sāl ha̍ā tōnya̍a̍ mā mīŋgūl la̍ a̍ ī wɔ̄ɔ̍ŋnde̍ wa̍, sa̍bū nda̍ tu᷄l la̍ yɛ̄le̍ŋ 
ndo̍ cho̍ ni̍, māā le̍ mɛ̄ɛ̍ ya̍ I̍ to̍sā su̍ɛ̍i̍ sa̍kpō yɛ̍. 

21O̍o̍ Mɛ̄lɛ̄ka̍ Ya̍a̍wɛ̄ɛ̄, ma᷅l la̍ le̍. Ku̍ā ya̍ lēvīl te̍, Mɛ̄lɛ̄ka̍ nūu̍. 

22Māsānɔ̍ nūu̍, nūm wāna̍ ni̍ pi̍ŋīa̍a̍, ke̍le̍ŋa̍ mā ma̍la̍ ya̍ su̍ŋ su̍ŋ mɛ̄ɛ̍ na̍a̍ ŋ̄ sūāā 
nu̍a̍ā yɛ̍. 

Sa᷅m 39 

Wāna̍ cho̍ o̍ nyɛ ̄pālāa̍ niŋ᷄ ndo̍ chɔɔ̄m̄u̍u̍ yɔŋ̄ndā ndɔl̄a̍ wɔɔ̍ŋ̍nda̍ŋ 
1I̍ di̍mu̍l ya̍ pi̍la̍ a̍a̍, “I̍ cho̍ mānda᷄ŋ a̍ mɛ̄ɛ̍ kūɛ̍ɛ̍la̍ nīla̍ŋ lā wā yɛ̍. I̍ cho̍ chɛ̍lɔ̄ɔ̄ mī 
īsɔ̄ɔ̍ o̍ īsɔ̄ɔ̍ wɔ̍ɔ̍ŋ ī fūla̍ ya̍ o̍ sōndō le̍. Ha̍a̍a̍ mi̍ wānāā dɛ̍nɛ̍ wɔ̍ɔ̍ŋnda̍ ā wā ya̍ īkɛ̄i̍, 
I̍ cho̍ sōndō nūu̍ kīndā kpɔ̍kū.” 

2Ndu̍yɛ̍ mi̍ me̍ī le̍nde̍, I̍ su̍u̍ nyɛ᷅ o̍ nyɛ̄ le̍. 

A̍ nyɛ̄ kɛ̄ndɛ̄ o̍kɔ̄ɔ̄ bɛ̍ɛ̍ I̍ su̍u̍ nyɛ̄ o̍ nyɛ̄ le̍. Kɛ̍ o̍ ko̍ŋ ni̍ŋ fa̍ū, mi̍ nyɛ̄ nī nɛ̍i̍yāa̍ ō hīāū 
lāchī kɛ᷅. 

3Mi̍ ka̍ndū būūla᷄ŋndo̍ ta̍u̍. Mɛ̄ɛ̍ kpɛ̍ ya̍ I̍ ke̍e̍lā kɔ᷅llo̍ yɛ̍, le̍nde̍ ko̍ni̍ būūla᷄ŋndo̍ ō 
hīāū la̍chi̍ a̍ wāa̍ o̍ kɔ̄l nūu̍ ni᷄ŋ ni̍. O̍ mɛ̄ɛ̄lu̍la̍ŋ kpɔ̍ŋ I̍ nɔ̍la̍ mī me̍i̍ le̍, mi̍ nyu̍nā 
Mɛ̄lɛ̄ka̍ a̍a̍, 

4“Mɛ̄lɛ̄ka̍ Ya̍a̍wɛ̄ɛ̄, yāndi̍i̍ chɔ̍m ya̍ mɛ̄ɛ̍ pālɛ̍i̍ nīi̍ ya̍ nɔ̍ le̍ wāa̍ yōōmū ve̍ ī lo̍ yɛ̍. 
Chɔ̍m ya̍ lɔ̍ɔ̍ ya̍ I̍ cho̍ wu̍ wo̍. Lɔ̍ɔ̍ kūɛ̍ɛ̍nɛ̍ yōōmū nūu̍ chō yɛ̍ chūwɔ̄ɔ̄?” 

5Ā bīī ma̍ kīālū yōōmū nūu̍ ō bīŋgī. Yōōmū nūu̍ ō cho̍ nu̍m o̍ hɔ̄l nyɛ̄ o̍ nyɛ̄ le̍. 
Wāŋndā chīe̍e̍ya̍ kpo̍u̍, yōōmūlā ndāla̍ŋ lā chō māchūāā nu̍m o̍ hɔ̄l mɛ̄ɛ̍ wāŋndo̍ 
ō sōlīŋ nu̍a̍ā hūēīye̍ o̍ sōndō yɛ̍. 

6Wāna̍ chi̍o̍o̍ lō ma̍lu̍a̍ā nu̍a̍ā pɛ̍ mɛ̄ɛ̍ wūndu̍le̍ŋ lē lō nu̍a̍ā yɛ̍. Fāfa̍la̍ o̍ fāfa̍la̍ wāna̍ 
chi̍o̍o̍ ō fāfa̍la̍ fo̍ndō fu̍u̍. Lɔ̍ɔ̍ o̍ cho̍ yōōmū wo̍, mbō nūūvi̍a̍a̍ nyɔ̄ɔ̍ŋ mbō dēŋge̍la̍ 
mu̍ŋ, kɛ̍ tē ō vī pɛ̍ ō si̍nā bɛ̍ɛ̍ wa᷅na̍ di̍ā mu̍ŋ tɔ̄nɔ̄ le̍. 

7Mɛ̄ɛ̍ mī o̍ yɛ̄ɛ̍nɛ̍ ni̍ŋ ya̍ I̍ dɔ̍ū yɛ̍ tīīnda᷄ŋ nūu̍, Māsānɔ̄ɔ̍ Mɛ̄lɛ̄ka̍? O̍ nūm ni̍ŋ ya̍ I̍ 
du̍a̍ū tīīnda᷄ŋ nūu̍ ni̍. 

8So̍li̍ ya̍ o̍ yɔ̄ŋndā nīla̍ wɔ̍ɔ̍ŋnda̍ŋ ni᷄ŋ kpo̍u̍, chɛ᷅l mī dīɔ̄māā fo̍ndūa̍a̍ ā ma᷄m ya̍ le̍. 

9I̍ me̍i̍ do̍ŋ bɛ̍ndū. Ba̍kō bɛ̍ɛ̍ I̍ su̍ū lɛ̍ le̍, kāni̍ fu̍u̍le̍, nūm pi̍la̍ ha̍ndu̍ ya̍ nyɛ̄ pālāa̍ 
ho̍ō chōo̍ ni̍. 

10Pɛ̍ŋgi̍ ya̍ ni᷅ŋ nyɛ̄ pālāa̍ tūsīo̍o̍ chōo̍ fɔ̍, Mɛ̄lɛ̄ka̍. 

Ō lo̍ ni᷅ŋ cho̍be̍ mī vi᷅, a̍ lɔ̄ɔ̄ ŋ̄ chō ya̍ wo̍. 

11Tē wāŋndo̍ ō tōsa̍ yɔ̄ŋ wɔ̄ɔ̍ŋndo̍ pɛ̍, nyɛ̄ pālāā ŋ̄ tūsī ndu̍ chōo̍ le̍ ndu̍ sīlāa̍ wo̍, 
ndu̍ cho̍ dīōmndā kālā ka̍lālā ŋ̄ sūāā nāa̍ ndu̍ chu̍a̍ la̍ŋ ni̍. Nyɛ̄m kɛ̄ndɛ̄ŋ o̍ ha̍ndu̍ 
kɔ̄llo̍ chōo̍ wo̍ŋ, mā tɛ̄ɛ̄mbu̍u̍ mu̍ŋ o̍ te̍le̍ŋ bi̍ŋgī bɛ̄ŋgu̍, bɛ̍ɛ̍ŋ bɛ̍ɛ̍ŋ mɛ̄ɛ̍ kāāŋgūa̍a̍ 
tɛ̄ɛ̄mbūū nu̍a̍ā nyɔ̄ɔ̍. 

Ŋ̄wāŋndā chīe̍e̍ kpo̍u̍ ā chō māchūāā nu̍m o̍ hɔ̄l mɛ̄ɛ̍ wāŋndo̍ sōlīŋ nu̍a̍ā hūēīye̍ o̍ 
sōndō yɛ̍. 

12O̍o̍ Mɛ̄lɛ̄ka̍ Ya̍a̍wɛ̄ɛ̄, tu̍e̍i̍ pi̍ɛ̍īlē ya̍ I̍ cho̍ nu̍m nde̍ŋ. Ya̍ŋ ni᷅la̍ŋ o̍ kōŋu̍l ya̍ I̍ cho̍ 
nāa̍ nūm chu̍a̍ wo̍. Tu̍e̍i̍ cha̍ŋ ya̍ I̍ cho̍ o̍ nu̍mndo̍ wo̍, kāni̍ fu̍u̍le̍, mīa̍l cho̍ nu̍m o̍ 
bɛ̄ŋgu̍ cho̍o̍ le̍ te̍le̍ŋ bi̍ŋgī wo̍ ya̍ Ī cho̍ ni̍, mɛ̄ɛ̍ fi̍nyāā nīa̍a̍ ā hīŋ ma̍ hīāū yɛ̍. 

13Ma̍l la̍ fo̍ndāŋ nyɛ̄ pɔ̄mbɔ̄ fɔ̍, mī na̍ŋ ti᷄ŋ kɔ̄l, lɔ̍ɔ̍ pa̍ ya̍ I̍ fa̍ŋāŋ o̍ chi̍e̍ēŋndo̍ ho̍ō 
chōo̍, mī I̍ kūɛ̄nu᷄ŋ. 

Sa᷅m 40 

Chōnde̍i ̍le̍ Mɛl̄ɛk̄a̍ sāŋgālāa̍ 
1Mi̍ hi̍a̍ū lāchī a̍ bīūwɔ᷄ŋndo̍ Mɛ̄lɛ̄ka̍ Ya̍a̍wɛ̄ɛ̍ chūmndo̍ le̍ mbō ma̍la̍ ya̍. Ndu̍yɛ̍ mi̍ 
Mɛ̄lɛ̄ka̍ yāŋ ya̍ nīla̍ŋ mbo̍ tūɛ̄ī pīɛ̄īlē nīle̍ŋ. 

2Mbo̍ sōlī ya̍ o̍ so̍o̍ŋ pīɔ̍mndo̍ ni᷅ŋ, O̍ so̍o̍ŋ lōōlī bɛ̄ndōo̍ ni᷄ŋ, mbo̍ sīmī ya̍ o̍ pōūwo̍ 
chōo̍, mbo̍ tōsā mi̍ si᷅m yi̍li̍ nāa̍ nyɛ̄ o̍ nyɛ̄ hi̍i̍lūū ya̍ le̍ wa̍. 

3Mbo̍ dūāū ya̍ chōndi̍i̍ sɛ̍nɛ̄īye̍ o̍ sōndō, chōnde̍i̍ le̍ ndu̍ Mɛ̍lɛ̄ka̍ nāa̍ sāŋgālāa̍. 
Wānāā bɔ̄ɔ̍ bɔ̍ɔ̍ ā chā ni̍ŋ he̍ī mī sīōōŋnde̍ bīī nda̍, ndu̍yɛ̍ mā dɔ̄ū tīīnda᷄ŋ ndāa̍ o̍ 
Mɛ̄lɛ̄ka̍ Ya̍a̍wɛ̄ɛ̄ ni̍ŋ. 

4Wānāa̍ du̍a̍ū ti̍i̍nda᷄ŋ ndāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, ā so̍o̍lūū mɛ̍lɛ̄ka̍a̍ chēle̍ŋ te̍, ā 
sɔ̍ɔ̍ŋgūū wa̍nāa̍ so̍o̍lūū mɛ̍lɛ̄ka̍a̍ chēle̍ŋnda̍ chōo̍ le̍ wa̍, ā pɛ̄l tɔ̄nɔ̄ɔ̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, sūla᷅ŋ nūm cho̍ le̍, Sɔ̄ɔ̍ŋ kɔ̄ndɔ̄fi̍li̍ŋ ŋ̄ tōsa̍ wo̍ŋ ŋ̄ 
chō ŋ̄ bɔ̄ɔ̍. Ndu̍yɛ̍ sɔ̄ɔ̍ŋ ŋ̄ kɛ̄ɛ̄si̍a̍a̍ le̍ tōsāa̍ le̍ na̍a̍ wo̍ŋ ŋ̄ chō ŋ̄ bɔ̄ɔ̍, ŋ̄ chu̍ū chɔ᷅m te̍. 
I̍ nɔ̍lā mī chi̍i̍ īsɔ̄ɔ̍ a̍ mu̍ŋ o̍kɔ̄ɔ̄ le̍, kāni̍ fo̍ndōle̍, ŋ̄ chō fāŋā. 

6Ō cho̍ la̍sa̍lā a̍ lākē le̍ ŋ̄ yēēma̍ le̍. 

A̍ nyu̍na̍ ya̍ le̍ mī so̍li̍ chɔ̄lūa̍a̍ sa̍lā lūāmāa̍, ɔ̄ɔ̄ mī so̍li̍ sa̍la̍ fa̍ŋā yɔ᷅ŋ wɔ̄ɔ̍ŋ te̍. Kɛ̍ ma̍ 
kūmbī ya̍ nīla̍ŋ le̍ mī ya̍ŋ nu̍m nīla̍ŋ. 

7Mi̍ lo᷅ o̍ ko̍ŋ mi̍ di̍mī a̍a̍, “Ā chē ya̍, I̍ hi᷅ŋ. Sīlālā ŋ̄ ke᷄ ya̍ la̍ŋ lā chō lā pōōnyīāā o̍ yāu̍ 
nu̍m lāsāwāa̍ ni᷄ŋ. 

8O̍o̍ Mɛ̄lɛ̄ka̍ nūu̍, I̍ hi̍nī bɔ̍ɔ̍ kɔ᷅l le̍ nyɛ̄ ŋ̄ hɛ̄na̍ŋndo̍ tōsāa̍. I̍ kɛ̍si̍ŋ sa̍wāla̍ nu̍mnda̍ŋ 
o̍ kɔ̄l.” 

9Mɛ̄ɛ̍ wānāā nūmnda̍ ā chūūŋgi̍āŋ kpo̍u̍, mi̍ di̍mūl wāŋnda̍ yōōŋgū kɛ̄ndɔ̄ɔ̍ a̍ mɛ̄ɛ̍ 
ŋ̄ pīŋī wa᷅ŋndā chīe̍e̍ yɛ̍ o̍kɔ̄ɔ̄. Mɛ̄lɛ̄ka̍ Ya̍a̍wɛ̄ɛ̄, ā sīnā māā I̍ me̍ī mī kɛ̍ɛ̍ wāŋnda̍ 
dīmūl a̍ ndi̍ o̍kɔ̄ɔ̄ le̍. 

10I̍ kɛ̍si̍ŋ yo̍o̍ŋgōo̍ ho̍ō o̍ kɔ̄l ni᷄ŋ mī kɛ̍ɛ̍ wāŋnda̍ dīmūl a̍ ndu̍ o̍kɔ̄ɔ̄ le̍. Le̍ te̍le̍ŋ o̍ 
te̍le̍ŋ I̍ cho̍ wāŋnda̍ dīmūllo̍ a̍ mɛ̄ɛ̍ ŋ̄ chō wānā sa̍kpō, ndu̍yɛ̍ mā pīŋī wa᷅ŋndā 
chīe̍e̍ yɛ̍. Mɛ̄ɛ̍ wānāā nūmnda̍ ā chūūŋgi̍āŋ kpo̍u̍, I̍ me̍i̍ mī kɛ̍ɛ̍ wāŋnda̍ dīmūl a̍ 
mɛ̄ɛ̍ ŋ̄ kāāla̍ ŋ̄wāŋnda̍ chi̍e̍e̍ le̍ te̍le̍ŋ o̍ te̍le̍ŋ, ndu̍yɛ̍ ma̍ wā wānā sa̍kpō yɛ̍ o̍kɔ̄ɔ̄ le̍. 

11O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ pɛ̍ŋgī a̍ ya̍ nyīɛ̍ɛ̍ye̍ tūīīnɔ᷄ndo̍ le̍. Mbɔ̄ māā kāālā nu̍m 
cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍, a̍ sa̍kpōyɛ̍i̍ nūmnde̍ lā hīo̍u̍ la̍chi̍ a̍ ya̍ māndāa̍ fɔ̍. 

Pīɛī̄le̍ŋ le̍ mālāa̍ 
(Sa᷅m 70) 

12Sɔ̄ɔ̍ŋ pa̍la᷄ŋ ŋ̄ mēl la̍ chɔ̍ŋgɔ̍mu̍, I̍ chi̍ī mu̍ŋ bɛ̍ɛ̍ chɔ᷅m te̍. Yɔ̄ŋndā wɔ̄ɔ̍ŋndā ya̍ I̍ 
to̍sa̍ la̍ŋ lā chō ya̍ lā hīāūwāā yōōmū, pɛ̍ɛ̍ŋ bɛ̍ɛ̍ I̍ nɔ̍lā mī che᷅ le̍. Lā chō fāŋā ha̍a̍a̍ 
lā hīōū yīīŋnde̍ ya̍ o̍ lēbōl, I̍ nɔ̍ lɛ̍ tīīnda᷄ŋ o̍ tīīnda᷄ŋ te̍. 

13O̍o̍ Mɛ̄lɛ̄ka̍, yāndi̍i̍ chi̍i̍ndi̍a̍a̍ ya̍ fɔ̍. Ke̍le̍ŋa̍ hu̍nɔ̄ɔ̄ chɔ̍chɔ̍ Mɛ̄lɛ̄ka̍ Ya̍a̍wɛ̄ɛ̄ mā hu̍ŋ 
ma̍lā ya̍. 

14Wānāa̍ cho̍ kīndīo̍o̍ le̍ yōōmū nūu̍ tɛ̄ɛ̄mbūūwo̍ wa̍ ki̍nɛ̍i̍, to̍sa̍ mī si̍ɔ̍mbu̍la̍ŋ lā 
bīī nda̍, mī kɔ̄lta̍ŋ lā lāāsi̍a̍ŋ nda̍. Wānāa̍ cho̍ yēēmɛ̍i̍ māā nyɛ̄ pālāa̍ ō to᷄l la̍ chōo̍ 
wa̍, to̍sa̍ mā mīīŋgu̍ a̍ si̍ɔ̍mbu̍la̍ŋ. 

15Wānāa̍ cho̍ ya̍ māmɔ̄ɔ̍ wa̍, to̍sa̍ mī si̍ɔ̍mbu̍la̍ŋ lā bīī nda̍ a̍ yōmɔ̄ɔ̄ nda̍ chō sɔ̄lā 
wo̍. 

16Kɛ̍ wānāa̍ hu᷅ŋ nāa̍ nūm chu̍a̍ le̍ mālāa̍ wa̍ ki̍nɛ̍i̍, to̍sa̍ mā na᷄ŋ kɔ̄l mā dɔ̄ɔ̄nu᷄ŋ 
nya̍a̍le̍. Wānāa̍ ka̍a̍la̍ pīŋī ŋ̄ pīŋi̍ nda̍ wo̍ wa̍, mbɔ̄ māā le̍ te̍le̍ŋ o̍ te̍le̍ŋ ā wa̍ di̍mīo̍o̍ 
āā, “Mɛ̄lɛ̄ka̍ Ya̍a̍wɛ̄ɛ̄ cho̍ ō bɛ̄ndū.” 

17Wānā ta̍mbɛ̍i̍yo̍ ya̍ I̍ cho̍ ni̍, wāna̍ bāhāvɛ̍i̍ bɛ̍ndōo̍, yāndi̍i̍ Māsānɔ̄ɔ̍ Mɛ̄lɛ̄ka̍, 
yi̍ya̍ŋ a̍ ya̍. Nu᷄m cho̍ wāna̍ ma̍lā ya̍ wo̍ ni̍, ndu̍yɛ̍ nu᷄m chi̍i̍ndīāā yā ni̍. Yāndi̍i̍ 
Mɛ̄lɛ̄ka̍, to̍sā lāta̍ma̍la̍ le̍, ke̍le̍ŋa̍ ya̍ mālā chɔ̍chɔ̍. 

Sa᷅m 41 

Pīɛī̄lē wāna̍ cho̍ a̍ nāa̍ wo̍ ō pīɛi̍ ̍le̍ŋ 
1Wāna̍ ma̍lā ho̍ō wāna̍ cho̍ o̍ nyɛ̄ pālāa̍ ni᷄ŋ ndo̍ wo̍ ō pɛ̄l tɔ̄nɔ̄ɔ̍. Wānā wa̍ā nu̍a̍ā, 
bāŋāa̍ Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋā ndu̍ a̍ te̍le̍ŋ kpūndɔ̍ɔ̍ ni̍. 

2Māndāa̍ Mɛ̄lɛ̄ka̍ Ya̍a̍wɛ̄ɛ̄ ma̍ndā ndu̍ ni̍, o̍ ko̍ŋ, mbō tōsa̍ mī wānā ko̍ŋ ō wa̍ 
yōōmū. Wānā wa̍ā nu̍a̍ā ō chō wā a̍ kɔ̄l kɛ̄ndɛ̄ o̍ lɛ̄ŋnde̍ŋ nde᷅ŋ ni᷄ŋ. Mɛ̄lɛ̄ka̍ Ya̍a̍wɛ̄ɛ̄ 
o̍ me̍l ndu̍ mī ya̍a̍mɔ̍ɔ̍wa̍a̍ ndūa̍a̍ ā yɔ᷄ŋ ndu̍ nyɛ̄ le̍. 

3Tē ō de᷄l a̍ nāa̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ si̍ŋgi̍ ndu̍. Nāā o̍ nāa̍ wa̍ ndu̍, mbo̍ sīŋgī la̍ŋ 
kpo̍u̍. 

4Mi̍ I̍ di̍mī a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̄, tūīīnu̍ŋ ya̍ īnyīɛ̍ɛ̍, mā si̍ŋgi̍ ya̍. I̍ to̍sa̍ yɔ̄ŋ 
wɔ̄ɔ̍ŋndo̍, ma̍ tāmbū kɔ̄l a̍ ya̍.” 

5Yēēmɛ̍i̍ ya̍a̍mɔ̍ɔ̍wa̍a̍ nīa̍a̍ cho̍ ni̍ māā sɔ̄ɔ̍ŋ wɔ̍ɔ̍ŋndo̍ŋ ŋ̄ wa̍ ya̍ ko̍ni̍ yɔ̍nɔ᷄ŋndo̍. Ā 
yēēma̍ māā I̍ wu̍, ndu̍yɛ̍ māā chūā bɛ̍ɛ̍ I̍ mɛ̍ī a̍ mākɔ̄ɔ̄ le̍. 

6Wānāa̍ hu᷅ŋ ya̍ yīlɔ̄ɔ̍ wa̍ bɛ̍ɛ̍, sōndō yēēlɛ̍i̍yo̍ ko̍ni̍ nda̍ hūŋ to̍sāa̍ ni̍. Le̍ sɔ̄ɔ̍ŋ 
wɔ̍ɔ̍ŋndo̍ŋ tūēīyɔ̄ɔ̍ a̍ ya̍ o̍kɔ̄ɔ̄ ko̍ni̍ nda̍ hūŋ ni̍. Tē ā mīīŋgu̍ pɛ̍, ā kɔ̍ ba̍lū wāŋnda̍ 
dīmūllo̍ si̍lɔ̍ a̍ ya̍ o̍ kɔ̄ɔ̄. 

7Wānāa̍ tu̍l la̍ yɛ̍le̍ŋ nda̍ kpo̍u̍ ā chō sɔ̄ɔ̍ŋ to̍o̍lo᷄ŋ a̍ ya̍ o̍kɔ̄ɔ̄. Sɔ̄ɔ̍ŋ wɔ̍ɔ̍ŋndo̍ŋ ko̍ni̍ 
nda̍ chō tūūnɔ᷄ŋndo̍ o̍ lākɔ̄l māā ŋ̄ chō yɔ̄nɔ᷄ŋ a̍ ya̍ ni̍. 

8Ā chō dīmīo̍o̍ āā, “Mbɔ̄ nāa̍ ho̍ō hīōū bā a̍ ndu̍. 

Ō cho̍ chi̍ndā a̍ ndu̍ le̍.” 

9Ndi̍a̍a̍mɔ̍ɔ̍ ni̍ ya̍ I̍ la̍a̍la̍ŋ ndo̍, 

ō na̍a̍ ŋ̄ di̍ā nyɛ̍ dīa̍a̍ o̍ hɛ̄ŋgɛ̍i̍ pi᷅lɔ̍ɔ̍ ni᷄ŋ ndo̍ bɛ̍ɛ̍, 

ō tu᷄l la̍ yɛ̍le̍ŋ. 

10O̍o̍ Mɛ̄lɛ̄ka̍ Ya̍a̍wɛ̄ɛ̄, tūīīnu̍ŋ ya̍ īnyīɛ̍ɛ̍, mā si̍ŋgi̍ ya̍. O̍ ko̍ŋ, mī mi̍ŋgu̍l ya̍a̍mɔ̍ɔ̍wa̍a̍ 
nīa̍a̍ ha̍ā māa̍. 

11Tē a̍ to̍sa̍ pɛ̍ mī ya̍a̍mɔ̍ɔ̍wa̍a̍ nīa̍a̍ ā būmba̍ ya̍, I̍ si̍na̍ māā a̍ hi̍ni̍ kɔ̄l a̍ ya̍ kpe̍e̍kpe̍i̍. 

12Ā chō ya̍ mālā, kāni̍ fu̍u̍le̍, le̍ mɛ̄ɛ̍ ya̍ I̍ to̍sa̍ su̍ɛ̍i̍ cho̍ sa̍kpō nu̍m o̍ hɔ̄l le̍ yɛ̍. Ndu̍yɛ̍, 
I̍ cho̍ wā a̍ nūm la̍tu̍lu̍ le̍ fɛ̍ɛ̍ŋ a̍ fɛ̍ɛ̍ŋ. 

13Mbɔ̄ wāŋnda̍ ā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄ fɔ̍, ō cho̍ Mɛ̄lɛ̄ka̍ wāŋnda̍ I̍sɔ̄lūɛ̄ī a̍ pi̍ɛ̍ī 
yo̍ wo̍. Wāŋnda̍ ā sāŋga̍la̍ ndu̍, pɛ̄ŋgo̍o̍ ho̍ō, a̍ fɛ̍ɛ̍ŋ fɛ̍ɛ̍ŋ fɔ̍. Āmi̍i̍nā. 

Sa᷅m 42 

Yāu̍ Dii̍ŋ̍ Ndɔɔ̄ ̍
(Sa᷅m 42—72) 

Pīɛī̄lē wāna̍ cho̍ o̍ bīyɔɔ̄ ̍niŋ᷄ nde̍ŋ ō pīɛi̍ ̍le̍ŋ 
1O̍o̍ Mɛ̄lɛ̄ka̍, mɛ̄ɛ̍ kōlɔ̄ɔ̍ bīī nu̍a̍ā kīa̍llo̍ bīyɔ̄ɔ̄ bɛ̄ndōo̍ mbō yēēma̍ le̍ pīo̍o̍ sāālɔ᷄ŋndo̍ 
yɛ̍, le̍nde̍ yēēmɛ̍i̍ bɛ̍ndūe̍i̍ i̍ chō ya̍ le̍ nūm ni̍. 

2I̍ ye̍e̍ma̍ nu̍m bɔ̄ɔ̍, nūm Mɛ̄lɛ̄ka̍ cho̍ yōōmū wo̍. Lɔ̍ɔ̍ kūɛ̍ɛ̍nɛ̍ kɛ̍i̍ ya̍ I̍ ku̍ā yɛ̍ ni̍ŋ o̍ 
chīɛ̄ī nūm chīɛ̄ī nūmndo̍ ni᷄ŋ, mī kɔ̍ si᷅m nu̍m o̍ hɔ̄l, mī so̍o̍lu̍u̍ nu̍m? 

3Le̍ pāa̍le̍ŋ a̍ nyūmnda̍ŋ, nyɛ̄ nī di̍a̍a̍ cho̍ mɛ̍mɛ̍ma̍ nīa̍a̍ŋ ni̍. Le̍ lɔ̍ɔ̍ lɔ̍ɔ̍ ya̍a̍mɔ̍ɔ̍wa̍a̍ 
nīa̍a̍ ā chō ya̍ māmɔ̄ɔ̍, mā nyūnā ya̍ āā, “Vɛ᷅ ni̍ko̍ Mɛ̄lɛ̄ka̍ so̍lī nu̍m lēni᷄ŋ te̍?” 

4Tē I̍ lo̍o̍nu̍ŋ pɛ̍ o̍ pāāndōo̍ ni᷄ŋ mɛ̄ɛ̍ na̍a̍ ŋ̍ nɔ̍ kɔ̄la̍ŋ fāŋgā bɛ̍ndōo̍ o̍ chīɛ̍i̍ Mɛ̄lɛ̄ka̍ 
ni᷄ŋ le̍ Mɛ̄lɛ̄ka̍ sōōlūūwo̍ yɛ̍ pɛ̍, kɔ̄llo̍ tāmbu̍ ya̍ ni᷄ŋ pɛ̍. I̍ lo̍o̍nu̍ŋ a̍ bōōndi̍i̍ ya̍ i̍i̍ si᷅m 
wa᷅ŋnda̍ lāchī mī ŋ̄ ku̍ā na̍a̍ nda̍ā o̍ chīɛ̍i̍ Mɛ̄lɛ̄ka̍a̍ ni᷄ŋ nde̍. I̍ lo̍o̍nu̍ŋ a̍ mɛ̄ɛ̍ wāŋnda̍ 
fāŋgā bɛ̍ndōo̍ nda̍ a̍a̍ ku̍ā a̍ chōndo̍ŋ, mā mēl Mɛ̍lɛ̄ka̍ ba̍li̍ka̍a̍ o̍ chōndo̍ŋ ni᷄ŋ yɛ̍. 
Le̍ he̍ī, kɔ̄llo̍ ō ta̍mbu̍ ya̍ ni᷄ŋ bɔ̍ɔ̍. 

5Mi̍ nyu̍nā ya̍ pi̍la̍ a̍a̍, “Vɛ᷅ mi̍ kɔ̄llo̍ tāmbū ya̍ ni᷄ŋ ta̍mbi̍i̍ bɛ̍ndūe̍i̍ he̍ī?” I̍ dɔ̍ū tīīnda᷄ŋ 
nūu̍ o̍ Mɛ̄lɛ̄ka̍ ni᷄ŋ, ndu̍yɛ̍, I̍ cho̍ vɛ̄lɛ̄ ndu̍ līsā o̍ chōnde̍i̍ ni᷄ŋ. Ndu̍ cho̍ Mɛ̄lɛ̄ka̍ ya̍ 
so̍o̍lūū wo̍ ni̍, ndu̍yɛ̍, ndu̍ pi̍ŋī ya̍ ni̍. 

6-7Nāa̍ ya̍ cho̍ ha̍ā o̍ bīyɔ̄ɔ̍ ni᷄ŋ na̍ŋnu᷄ŋ nda̍, kɔ̄l nūu̍ chō bɔ̄ɔ̍ o̍ ta̍mbɛ̍i̍. Le̍ he̍ī, o̍ 
Mɛ̄lɛ̄ka̍ lo̍ yīya᷄ŋ nūu̍ kpo̍u̍ o̍ cho̍ ni̍. Mɛ̄lɛ̄ka̍ tōsa̍ mi̍ kɔ̄l tāmbɛ̍i̍ bɛ̍ndōo̍ ō tūāl la̍ 
chōo̍, mɛ̄ɛ̍ mɛ̄ŋmā hūna᷄ŋ mā mīāl nu̍a̍ā nyɔ̍ɔ̍ yɛ̍. Kpūndɛ̍ cho̍ ya̍ chōo̍ wo̍ mɛ̄ɛ̍ a̍ 
kpōku̍ kpɔ̍ku̍ pēe̍ bāllo̍ mī tu̍u̍ ndu̍. 

Ō chō māchūāā mɛ̄ɛ̍ Chɔ̍ɔ̍dāŋ nda̍ŋ mā māl nu̍a̍ā o̍ Pēmbīī Ha̍a̍mɔ̄ŋnde̍, a̍ Pēmbīī 
Mi̍sāāve̍, mī mā pɛ̄, mī mā fūūlu̍u̍ nāa̍ ma̍ chi̍chā o̍ bāllo̍ wa̍ yɛ̍. 

8Lēpāla̍ o̍ lēpāla̍, Mɛ̄lɛ̄ka̍ Ya̍a̍wɛ̄ɛ̄ cho̍ kāālā bɛ̄ndū o̍ ka̍a̍la̍ ŋ̄wāŋndā chīe̍e̍ wo̍ 
chɔ̄mndo̍. Le̍ he̍ī, tē nyūmnda̍ŋ mā tōl pɛ̍, I̍ sɔ̍la̍ chōndi̍i̍ sɛ̍nɛ̄īye̍ le̍ ndu̍ 
chūūndūūwo̍. Ndu̍yɛ̍, Mɛ̄lɛ̄ka̍ nūu̍ o̍ ke᷅ ya̍ yōōmōo̍ wo̍, I̍ cho̍ ndu̍ pīɛ̄īyo̍. 

9Mi̍ nyūna̍ Mɛ̄lɛ̄ka̍ o̍ ma̍ndā ya̍ wo̍ a̍a̍, “Mɛ̄lɛ̄ka̍, vɛ᷅ ma̍ pūɛ̄ɛ̄nu᷄ŋ a̍ ya̍ nu̍a̍ā? Vɛ᷅ mi̍ 
kɔ̄llo̍ tāmbū ya̍ nu̍a̍ā? Vɛ᷅ mi̍ ya̍a̍mɔ̍ɔ̍wa̍a̍ nīa̍a̍ ā wā ya̍ pālā bɛ̄ndōo̍ ho̍ō?” 

10Yīōūlā nda̍ chō ya̍ la̍ŋ lā chō ya̍ lɔ̄ɔ̍ o̍ kɔ̄llo̍ ni᷄ŋ bɔ̍ɔ̍, māmɔ̄ɔ̍ ya̍ mā dīmī āā, “Vɛ᷅ 
ni̍ko̍ Mɛ̄lɛ̄ka̍ so̍lī nu̍m le̍ni̍ŋ te̍?” 

11Mi̍ nyu̍nā ya̍ pi̍la̍ āā, “Vɛ᷅ mi̍ kɔ̄llo̍ tāmbū ya̍ ni᷄ŋ ta̍mbi̍i̍ bɛ̍ndūe̍i̍ he̍ī?” I̍ dɔ̍ū 
tīīnda᷄ŋ nūu̍ o̍ Mɛ̄lɛ̄ka̍ ni᷄ŋ. Ndu̍yɛ̍, I̍ cho̍ vɛ̄lɛ̄ ndu̍ līsā o̍ chōnde̍i̍ ni᷄ŋ. Ndu̍ cho̍ 
Mɛ̄lɛ̄ka̍ ya̍ so̍o̍lūūwo̍ ni̍, ndu̍yɛ̍, ndu̍ pi̍ŋī ya̍ ni̍. 

Sa᷅m 43 

Pīɛī̄lē wāna̍ cho̍ o̍ bīyɔɔ̄ ̍niŋ᷄ nde̍ŋ ō pīɛi̍ ̍le̍ŋ 
(Pīɛ̄īle̍ ka̍ndu̍ŋ o̍ bōlīī 42 nde̍, le̍ŋ le̍ hi̍o̍ū le᷅ŋ lāchī na̍ŋnu᷄ŋ ni̍) 
1O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ki̍o̍lu̍ ya᷅mɛ̍i̍ mā ke̍ ya̍ di̍ nūu̍. Su̍ŋgu̍ le̍ ya̍ mā ba̍ŋa̍ ya̍ 
wānāa̍ kɛ̍ɛ̍ ha̍ā nūm Mɛ̄lɛ̄ka̍ wa̍ o̍ bā. Pi̍ŋi̍ ya̍ wānāā lāchōōwāa̍ a̍ wānāā dɛ̍nɛ̍ 
wɔ̍ɔ̍ŋnda̍ ha̍ā o̍ bā. 

2Mɛ̄lɛ̄ka̍, nu̍m cho̍ wāna̍ ma̍ndā ya̍ wo̍ ni̍. Vɛ᷅ ma̍ pūɛ̄ɛ̄nu᷄ŋ a̍ ya̍ nu̍a̍ā? Vɛ᷅ mi̍ kɔ̄llo̍ 
tāmbū ya̍ nu̍a̍ā? Vɛ᷅ mi̍ ya̍a̍mɔ̍ɔ̍wa̍a̍ nīa̍a̍ ā wā ya̍ pālā bɛ̄ndōo̍ ho̍ō? 

3Mɛ̄lɛ̄ka̍, to̍sa̍ mī nyɛ̄ nūm wa̍wo̍ŋndo̍ ō dēndū ya̍ chōo̍, ndu̍yɛ̍ mā di̍mi̍ tōnya̍ 
nūmndo̍. To̍sa̍ mī nyɛ̄ nūm wa̍wo̍ŋndo̍, a̍ tōnya̍ nūmndo̍ ŋ̄ si᷄m ya̍ lāchī, mā 
mīīŋgu̍ a̍ ya̍ o̍ Pēmbīī Sa̍a̍yɔ̄ŋnde̍ chōo̍, pēmbīī nu̍m ī kāsīe̍i̍, ndi̍ yɔ̍nūŋ ni̍ māā nāa̍ 
chīɛ̄ī nūmndo̍ ō chō wa̍, nāa̍ ŋ̄ chō īchāli̍ wa̍. 

4O̍ ko̍ŋ, mī ku̍ɛ̄ o̍ ma̍āŋ nūmndo̍ Mɛ̄lɛ̄ka̍. Mī ku̍ɛ̄ o̍ nūm Mɛ̄lɛ̄ka̍ nūu̍ lo̍, Mɛ̄lɛ̄ka̍ to̍sā 
mī dɔ̍u̍nu᷄ŋ nya̍a̍le̍ wo̍. O̍o̍ Mɛ̄lɛ̄ka̍, Mɛ̄lɛ̄ka̍ nūu̍, I̍ cho̍ tōwāa̍ lɔ̄ɔ̄ ndu̍yɛ̍ mī so̍li̍ 
chōnde̍i̍ le̍ nu̍m sāŋgālāa̍. 



1226 

 

 
Kisi Bible Quick 

© 2013 Bible Society in Liberia. 
 

 
 

 

5Mi̍ nyu̍nā ya̍ pi̍la̍ a̍a̍, “Vɛ᷅ mi̍ kɔ̄llo̍ tāmbū ya̍ ni᷄ŋ ta̍mbi̍i̍ bɛ̍ndūe̍i̍ he̍ī?” I̍ dɔ̍ū tīīnda᷄ŋ 
nūu̍ o̍ Mɛ̄lɛ̄ka̍ ni᷄ŋ, ndu̍yɛ̍, I̍ cho̍ vɛ̄lɛ̄ ndu̍ līsā o̍ chōnde̍i̍ ni᷄ŋ. Ndu̍ cho̍ Mɛ̄lɛ̄ka̍ ya̍ 
so̍o̍lūūwo̍ ni̍, ndu̍yɛ̍, ndu̍ pi̍ŋī ya̍ ni̍. 

Sa᷅m 44 

Pīɛī̄le̍ŋ le̍ mānda̍ Mɛl̄ɛk̄a̍a̍ 
1O̍o̍ Mɛ̄lɛ̄ka̍, na̍a̍ pi̍la̍ ŋ̄ tūēī a̍ nīlā nāāla̍ŋ, fi̍nyāā nāā ma̍māa̍ ā dīmu̍l na̍a̍ a̍ sɔ̄ɔ̍ŋ 
bɛ̍ndūŋ ŋ̄ tōsa̍ o̍ pālɛ̍i̍ ndɛ̄i̍ ni᷄ŋ, sīndɛ̄ wo̍ŋ o̍kɔ̄ɔ̄. 

2Ā dīmu̍l na̍a̍ a̍ mɛ̄ɛ̍ ŋ̄ tōū kāa̍la̍ wa̍ nda̍ lāchī la̍ŋ a̍ kpāāyā nu̍m bɛ̄ndōo̍, ma̍ sōlī 
nda̍ ō lɛ̄ŋndē ndāle̍ŋ ni᷄ŋ, ndu̍yɛ̍ ma̍ kɔ̍ kɛ̍sī wānāā nūmnda̍ o̍ lɛ̄ŋndē lēŋ ni᷄ŋ yɛ̍. Ā 
dīmu̍l na̍a̍ a̍ mɛ̄ɛ̍ ŋ̄ tūsi̍ kāa̍la̍ŋ lā pīlɛ̍la̍ŋ nyɛ̄ pālāa̍ chōo̍, kɛ̍ fi̍nyāā nāā māmāa̍ nda̍ 
nda̍ ma̍ tōsā ma̍ sɔ̄lā dɛ̍nɛ̍ kɛ̍ndɛ̄ bɛ̄ndōo̍ yɛ̍. 

3Wānāā nūmnda̍ ā yi᷄m lɛ᷅ŋndē lēŋ a̍ mɔ̄ɔ̄ŋ ndāa̍ŋ fāŋ te̍. 

Ō cho̍ a̍ kpāāya̍ ndā le̍ nda̍ yēm nde̍ŋ te̍. Kpāāyā nu̍mndo̍ a̍ dīāllūŋ nūm ka̍la᷄ŋ 
to̍sa̍ ni̍ ma̍ yām nde̍ŋ. Le̍ mɛ̄ɛ̍ ŋ̄ wa᷄ a̍ nda̍ lātūlu̍ le̍ te̍le̍ŋ o̍ te̍le̍ŋ, ndu̍yɛ̍ ma̍ chɔ̄m 
māā a̍ hi̍ni̍ kɔ̄l a̍ nda̍ yɛ̍, nyɛ̄ ko̍ŋ to̍sa̍ ni̍ ma̍ yām. 

4Nu᷄m cho̍ māsa̍ nī bɛ̍ndōo̍ ni̍, ndu̍yɛ̍ nu᷄m cho̍ Mɛ̄lɛ̄ka̍ nūu̍ ni̍. Nu᷄m ke̍ yu̍ŋgu̍ 
Che̍kɔ̍pū wo̍ kpāāyāa̍ ni̍ ma̍ yām. 

5Nu᷄m ke᷅ na̍a̍ kpāāyāa̍ ni̍ mī ŋ̄ nyīndū ya̍a̍mɔ̍ɔ̍wa̍a̍ nāa̍. O̍ dīōlā nūmnda̍ŋ ni᷄ŋ na̍a̍ 
ŋ̄ nɔ̄lā ni̍ mī ŋ̄ nīɔ̄ū ni̍ɔ̍u̍ ya̍a̍mɔ̍ɔ̍wa̍a̍ nāa̍. 

6I̍ do̍u̍ ti̍i̍nda᷄ŋ o̍ chīɔ̄ū nūu̍ ni᷄ŋ le̍ ya̍ chīīndīāā le̍, kɛ̄lɛ̄ŋgāāle̍ mī mūɛ̄ī ni̍i̍ fāŋnde̍ ī 
nɔ̍lā mī ī chīīndi̍a̍a̍ ya̍. 

7Kɛ̍ nu᷄m chi̍i̍ndīāā na̍a̍ ya̍a̍mɔ̍ɔ̍wa̍a̍ nāa̍ o̍ bā ni̍. Nu᷄m to̍sā ni̍ mī si̍ɔ̍mbu̍la̍ŋ lā bīī 
wānāa̍ tu̍l na̍a̍ yɛ̍le̍ŋ nda̍. 

8O̍o̍ Mɛ̄lɛ̄ka̍, o̍ nūm ni̍ŋ na̍a̍ ŋ̄ kīālū yo̍ŋgāa̍ le̍ te̍le̍ŋ o̍ te̍le̍ŋ ni̍. Ndu̍yɛ̍ ŋ̄ chō nu̍m 
ba̍li̍ka̍a̍ mēl le̍ fɛ̍ɛ̍ŋ a̍ fɛ̍ɛ̍ŋ. 

9Kɛ̍ ā bīī ni᷅ŋ ma̍ kɛ̄ɛ̄ na̍a̍, ndu̍yɛ̍ ma̍ tōsā mi̍ ya̍a̍mɔ̍ɔ̍wa̍a̍ nāa̍ ā yām na̍a̍. 

A̍ si᷅m ndɛ̍ so̍vɛ̄i̍ya̍a̍ nāa̍ lāchī māā pāāndū le̍ kɔ̄la̍ŋ o̍ chɔ̄ūwo̍ le̍. 

10A̍ to̍sa̍ mi̍ ŋ̄ nyāānu᷄ŋ ya̍a̍mɔ̍ɔ̍wa̍a̍ nāa̍, ndu̍yɛ̍ mi̍ ya̍a̍mɔ̍ɔ̍wa̍a̍ nāa̍ ā pūŋgā nyɛ̄m 
nāa̍ŋ ma̍ kūānu᷄ŋ a̍ mu̍ŋ. 

11A̍ ma̍l na̍a̍ ya̍a̍mɔ̍ɔ̍wa̍a̍ nāa̍ o̍ bā, le̍ mā dīu̍ nāa̍ mɛ̄ɛ̍ nda̍ dīū nu̍a̍ā sāa̍ le̍ sa̍lāa̍ 
sōlīo̍o̍ yɛ̍, ndu̍yɛ̍ ma̍ tōsā ma̍ sɛ̄ŋi᷄ŋ a̍ na̍a̍ o̍ lɛ̄ŋnde̍ ni᷄ŋ. 

12Mā lō o̍ ko̍ŋ mā pīsī wānāā nūmnda̍ o̍ nyɛ̄ sɔ̄lāā pɔ̄mbu̍i̍i̍ni̍i̍ bɛ̍ŋgu̍. 

A̍ pi̍si̍ nda̍ bɛ̍ɛ̍ o̍ ba̍ā bɛ̄ndū mā sɔ̍la̍ tɔ̄nɔ̄ le̍ni̍ŋ te̍. 

13A̍ to̍sa̍ mi̍ wānāā na̍a̍ ŋ̄ chīɛ̄ɛ̄li̍āŋnda̍ ā chā ni᷅ŋ na̍a̍ nyɛ̄ fo̍ndō fu̍u̍. Wānāa̍ ba̍lu̍ 
na̍a̍ wa̍ ā sīīŋgu̍u̍ ni᷅ŋ na̍a̍ nyɛ̄ māmāā, ndu̍yɛ̍ ma̍ chā na̍a̍ nyɛ̄ fo̍ndō fu̍u̍. 

14A̍ to̍sa̍ mi̍ ŋ̄ fūlā o̍ ba̍a̍ ni᷄ŋ lɛ᷅ŋnde̍ tɛ̄ɛ̄ŋ, mi̍ wāŋnda̍ ā wā ni᷅ŋ na̍a̍ hāū da̍a̍tīa̍a̍. 

15Lēpāa̍ o̍ lēpāa̍, bɛ̄ɛ̄la̍ ta̍mbɛ̍i̍la̍ŋ la̍ŋ la̍ cho̍ ni᷅ŋ le̍ ya̍ ni̍. Si̍ɔ̍mbu̍la̍ŋ lā chō ya̍ lā 
bīyāā a̍ bōlle̍ŋ mɔ̍ɔ̍su̍. 

16Le̍ te̍le̍ŋ o̍ te̍le̍ŋ dīōmndā bɛ̍ɛ̍ ta̍mbɛ̍i̍la̍ŋ ko̍ni̍ ya̍ I̍ tu̍ɛ̍i̍nūŋ o̍ lānī ni̍, dīōmndā 
wānāa̍ cho̍ ya̍ māmɔ̄ɔ̍ ma̍ wā ya̍ bɛ̄ɛ̄la̍ŋ tɛ̄ɛ̄mbūūwo̍ wa̍ ā chō ya̍ dīmūllo̍ la̍ŋ. 
Ya̍a̍mɔ̍ɔ̍wa̍a̍ nīa̍a̍, a̍ chō ya̍ māa̍ mīŋgūllo̍ wa̍, nda̍ ko̍ni̍ ya̍ I̍ chō chɔ̄ɔ̍ te̍le̍ŋ o̍ te̍le̍ŋ 
ni̍. 

17Ŋ̄ fēŋa̍ŋ ndɛ̍ o̍ pɛ̄ɛ̄kūlā nūmnda̍ŋ chōo̍ le̍, kɛ̄lɛ̄ŋgāāle̍ mī ŋ̄ tɛ̄ɛ̄mbu̍u̍ kpe̍ma̍ ŋ̄ yīi̍ 
a̍ na̍a̍ wo̍. Kɛ̍ a̍ ko̍ŋ kpo̍u̍, ma̍ chɛ̄l mi̍ sɔ̄ɔ̍ŋ mu᷅ŋ ki̍nɛ̍i̍ ŋ̍ yɔ̄nu᷄ŋ a̍ na̍a̍. 

18Ŋ̄ sōli̍ yɛ̍ nu̍m dīōm te̍, 

ŋ̄ fēŋa̍ŋ yɛ̍ o̍ nɛ̄i̍ nu̍mndo̍ chōo̍ le̍. 

19Kɛ̍ ma̍ māl na̍a̍ mi̍ ŋ̄ wā ni᷅ŋ vīsīāā yōndūa̍a̍ tɛ̄ɛ̄ŋ, ŋ̄ nɔ̍ wa̍nā o̍ wāna̍ ma̍la̍ na̍a̍ le̍. 
Ma̍ māl na̍a̍ mi̍ ŋ̄ wā o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ. 

20Tē na̍a̍ ŋ̍ kɛ̍ɛ̍ nūm Mɛ̄lɛ̄ka̍a̍ nāa̍ sōōlūūwo̍ pɛ̍, mī na̍a̍ mu̍li̍ŋ mɛ̍lɛ̄ka̍ chēle̍ŋndo̍ 
sōōlūūwo̍, 

21a̍ wa̍ ndi̍ sīnā pɛ̄ŋgu̍ Mɛ̄lɛ̄ka̍, kāni̍ fo̍ndōle̍, nūm Mɛ̄lɛ̄ka̍ ā nɔ̄lā mā si̍na̍ nyɛ̄ wāna̍ 
chi̍o̍o̍ ō vīāŋ o̍ kɔ̄l ndɔ̄ɔ̍ ni᷄ŋ ndo̍. 

22Lēpāa̍ o̍ lēpāa̍, ā chō na̍a̍ kɔ̄ŋgɔ̄līa̍ŋnda̍ŋ le̍ na̍a̍ dīyɔ̄ɔ̍ le̍ sa̍bū nūmndo̍. Wāŋnda̍ 
ā chu̍a̍ na̍a̍ māchūāā mɛ̄ɛ̍ sāa̍ nda̍ wā kɔ᷅la̍ŋ dīyɔ̄ɔ̍ wo̍ ō wā nu̍a̍ā yɛ̍. 

23O̍o̍ Māsānɔ̄ɔ̍ Mɛ̄lɛ̄ka̍, ti̍o̍ndu̍ mā to̍sa̍ īsɔ̄ɔ̍! Lɔ᷅l nu̍a̍ā a̍ na̍a̍ le̍. Chɔ̍ŋ Mɛ̄lɛ̄ka̍. Ma᷅l 
na̍a̍ nu̍a̍ā le̍ fɛ̍ɛ̍ŋ a̍ fɛ̍ɛ̍ŋ te̍. 

24Vɛ᷅ ma̍ vīŋ na̍a̍ hɔ̄lla̍ nu̍a̍ā, Mɛ̄lɛ̄ka̍? Vɛ᷅ ma̍ wā na̍a̍ chɔ̄ɔ̍ o̍ sāŋgāa̍ ni᷄ŋ, mi̍ wāŋnda̍ 
ā wā na̍a̍ nyɛ̄ pālāa̍ tūsīo̍o̍ chōo̍, ma̍ māl na̍a̍ nu̍a̍ā? 

25Ya̍a̍mɔ̍ɔ̍wa̍a̍ nāa̍ ā fūli̍ na̍a̍ ma̍ fūūlūū na̍a̍ sōndōo̍ lɛ̄ŋ mɛ̍ɛ̄. Ā fūli̍ na̍a̍ ma̍ mīŋgī 
na̍a̍ lɛ̄ŋ mɛ̍mɛ̍. 

26Le̍la̍ŋ chɔ̍ŋ mā ma̍la̍ na̍a̍! Le̍ kāālā nu̍m ŋ̄ kāāla̍ na̍a̍ le̍ te̍le̍ŋ o̍ te̍le̍ŋ ndo̍, yāndi̍i̍ 
pi̍ŋi̍ yo̍o̍mūlā nāāla̍ŋ. 

Sa᷅m 45 

Chōnde̍i ̍a̍ nɔ ̍lēmāsāa̍ o̍kɔɔ̄ ̄
1Dīōmndā kɛ̄ndɛ̄la̍ŋ lā chō bɔ̄ɔ̍ la̍ pi̍a̍ā o̍ kɔ̄l nūu̍ ni᷄ŋ, le̍ mī so̍li̍ chōnde̍i̍ he̍ī le̍ māsā 
bɛ̍ndōo̍. Mɛ̄ɛ̍ wāna̍ cha̍ā ho̍ō pōōnyīa̍a̍ chāā bɛ̄ndōo̍ wo̍ ō bīī nu̍a̍ā kpɛ̄kīle̍ŋ o̍ bā 
le̍ pōōnyīa̍a̍ yɛ̍, le̍nde̍ dīɔ̄ɔ̄mūlē nīle̍ŋ lē chō lē bɛ̍ɛ̍ndīa̍ŋ le̍ chōnde̍i̍ he̍ī sōlīo̍o̍ ni̍. 

2Wāŋ pīāāndūa̍a̍ tɛ̄ɛ̄ŋ ki̍nɛ̍i̍, nu̍m hi̍o̍ū nāŋɔ̄ɔ̄ kpo̍u̍. Ndu̍yɛ̍, ā chāā vɛ̍lɛ̄ sūɛ̍i̍ bɔ̄ɔ̍. 
Mɛ̄lɛ̄ka̍ kpe̍e̍kpe̍i̍ dɔ̍ū nu̍m sa̍lā le̍ fɛ̍ɛ̍ŋ a̍ fɛ̍ɛ̍ŋ ni̍. 

3O̍o̍ ku̍u̍ba̍nɔ̍ chɔ̄ūwo̍, sa̍i̍ya̍ŋ mu̍ɛ̍ī nūm i̍ fāŋnde̍. Ā chō māsa̍ lēbɛ̄ɛ̄, ndu̍yɛ̍ ma̍ wā 
māsa̍ kpāāyā bɛ̍ndū. 

4Kɔ̍ o̍ so᷅ nu̍m chɔ̄ūwo̍ chōo̍ o̍ bɛ̄ɛ̄le̍ nu̍mndē bɛ̄ndūle̍ŋ ni᷄ŋ. Kɔ̍ sɔ̍ŋgā le̍ tōnya̍a̍, a̍ 
sa̍kpōyɛ̍i̍, ndu̍yɛ̍ a̍ hɔ̍ɔ̍ya̍lē wāna̍ chi̍o̍o̍ mā yēm. Kɔ̍ mā kɔ̍ to̍sā sɔ̄ɔ̍ŋ ŋ̄sīōōŋ 
bɛ̄ndo᷄ŋ. 

5Wu̍u̍ chi̍ŋɔ̍ma̍ nu̍m mā sɛ̄ɛ̄mbīa̍ŋ, mī mā kɔ᷄ sɛ̍ɛ̍sīāā ya̍a̍mɔ̍ɔ̍wa̍a̍ nu̍mnda̍ kɔ̄lta̍ŋ, 
māsā bɛ̍ndōo̍. To̍sa̍ mī wāŋnda̍ o̍ lɛ̄ŋnde̍ ni᷄ŋ a̍ hi̍ni̍ lɛ̄ŋ nu̍m o̍ lābɛ̄ŋgu̍ ni̍ŋ. 

6Māsāle̍ Mɛ̄lɛ̄ka̍ ō ke᷄ nu̍mnde̍ŋ lē chō le̍ fɛ̍ɛ̍ŋ a̍ fɛ̍ɛ̍ŋ. O̍ nɛ̄i̍ sa̍kpōo̍ chōo̍ nūm kūā 
a̍ māsāle̍ nu̍mnde̍ŋ ni̍. 

7Sa̍kpōyɛ̍i̍ ndi̍ ŋ̄ kāāla̍ ni̍, ndu̍yɛ̍ ma̍ tūl dɛ̍nɛ̍ wɔ̍ɔ̍ŋndo̍ lēyɛ̄. Le̍la̍ŋ bɛ̍ɛ̍ Mɛ̄lɛ̄ka̍ 
nūmndo̍ ō yūlū nu̍m ni̍, le̍ mā wa̍ ō bɛ̄ndū mā hīōū chāāŋāā nūm a̍ ma̍sāa̍ kpo̍u̍, 
ndu̍yɛ̍ ma̍ wā a̍ kɔ̄l kɛ̄ndɛ̄. 

8Dōmāla̍ nu̍mndā ŋ̄ wōōnūŋ nda̍ŋ, nyɛ̄m chūŋ kɛ̄ndɛ̄ŋ bɛ̄ndo᷄ŋ, mɔ̍ɔ̄, a̍ a̍lo̍o̍sī, a̍ 
ka̍a̍sīāā, mu̍ŋ kpo̍so̍ŋ wānā tu̍ɛ̍ī chu᷅ŋndo̍ o̍ la̍ŋ ni̍. Wānāā nyɛ̄ chāa̍, a̍ lo̍ō nu̍m 
nyɛ̄m chāāŋ lēyōō wo̍ŋ, mā tōsā mā nāŋ kɔ᷅l la̍, ā chō o̍ fo̍ndāŋndā nūmnda̍ 
lēmāsāla̍ŋ, la̍ cho̍ lā bɛ̍ɛ̍ndīāā a̍ chīŋīī ka̍mɛ̍i̍ kpo̍so̍ŋ nda̍ŋ. 

9Wāŋ lāāndūa̍a̍ nɔ̍ bɛ̄ɛ̄le̍ŋ ma̍ wā nu̍m wa̍llo̍ o̍ bā bɛ̄ŋgu̍ wa̍, chūāūwāā māsāā 
bɛ̍ndūa̍a̍ ā chō nda̍ tɛ̄ɛ̄ŋ. Ndu̍yɛ̍ chūā lāāndū nūm māsā bɛ̍ndōo̍ ŋ̄ nɔ̄ le̍ chūa̍a̍ o̍ 
nɔ̄ɔ̍ ni᷄ŋ, mbo̍ nɔ̄ ko̍o̍līi̍ŋ kɛ̍ndɛ̄ kɛ̍ndɔ᷄ŋ lēkɔ̄ɔ̍ wo̍, ndu̍ cho̍ īsīsi̍ o̍ bā nūm kɛ̍ndɔ̄ɔ̍ 
chōo̍. 

10Nūm chūā lāāndū Māsā bɛ̍ndōo̍ ō nɔ̄ ho̍ō le̍ chūa̍a̍ o̍ nɔ̄ɔ̍ ni᷄ŋ ndo̍, ya̍ŋ ni᷅la̍ŋ mā 
tūēī nyɛ̄ ya̍ I̍ cho̍ nu̍m dīmūllo̍. Pu̍ɛ̍ɛ̍nu̍ŋ a̍ wānāā nūmnda̍, ndu̍yɛ̍ a̍ chīɛ̍i̍ fi̍nyā 
nūmndo̍. 

11Nāŋɔ̄ɔ̄ nūmndo̍ tōsa̍ mi̍ Māsā bɛ̍ndōo̍ o̍ lūɛ̄ī kɔ̄llo̍ o̍ nūmndo̍. Ndu̍ cho̍ māsānɔ̄ 
nu̍mndo̍ ni̍, ā nɔ̄ ma̍ ke̍ ndu̍ bɛ̄ɛ̄le̍ŋ. 

12Wāŋnda̍ Ta̍a̍yā a̍ hu᷅ŋ ni᷅ŋ a̍ nyɔ̄ɔ̍ŋ mā hu᷄ŋ ke᷅ nu̍m. Wānāā sūlāā bɛ̄ndūa̍a̍ ā wā 
nu̍m ni̍ŋ nyɔ̄ɔ̍ŋ chūūwo̍, le̍ hāli̍kpe̍ŋ mā chē nda̍ nyīnā. 

13Chūā Māsā bɛ̍ndōo̍ ō chō chūa̍a̍ o̍ nɔ̄ɔ̍ ni᷄ŋ ndo̍ ō lūɛ̄ī o̍ fo̍ndā lēmāsāa̍. To̍fa̍ wɔ̍ 
na̍ŋɔ̄ɔ̄ bɛ̄ndū. Dōma̍ cho̍ ndu̍ lēkɔ̄ɔ̍ wo̍, a̍ kɛ̍īlā nda̍ bɛ̍ɛ̍ndi̍a̍a̍ a̍ ko̍o̍līi̍yo̍ŋ nda̍ŋ o̍ 
cho̍ ō tōōsīāā ni̍. 

14Ō chō ō dōvīa̍ŋ o̍ nyɛ̄lā kɛ̄ndɛ̄ kɛ̍ndɛ̄lā bɛ̄ndūla̍ŋ ni᷄ŋ, ma̍ kūā a̍ ndu̍ o̍ māsā 
bɛ̍ndōo̍ lo̍. Chāa̍ŋāā ndūāā la̍a̍ndūāā yūfu̍a̍a̍ ā chō ndu̍ līīlāa̍. Ndu̍yɛ̍ nda̍ bɛ̍ɛ̍ ā hīŋ 
a̍ nda̍ o̍ Māsā bɛ̍ndōo̍ lo̍. 



1229 

 

 
Kisi Bible Quick 

© 2013 Bible Society in Liberia. 
 

 
 

 

15Ā chō kɔ̄la̍ŋ a̍ nda̍ ma̍ wā nya̍a̍lo̍o̍, ndu̍yɛ̍ a̍ kɔ̄l kɛ̄ndɛ̄ bɛ̄ndōo̍ kpe̍e̍kpe̍i̍. Ā chō 
lūɛ̄īyɔ̄ɔ̍ o̍ fo̍ndā lēmāsāa̍. 

16Nūm māsā bɛ̍ndōo̍, pūa̍a̍ nu̍mnda̍, a̍ pūa̍a̍ nu̍m ā māmāa̍, ā hīāū ni̍ŋ la̍chi̍ a̍ wāa̍ 
māsāā bɛ̍ndūa̍a̍ le̍ te̍le̍ŋ o̍ te̍le̍ŋ, mɛ̄ɛ̍ fi̍nyāā nūm a̍ ma̍māa̍ ā wa̍ yɛ̍. Nūm māsā 
bɛ̍ndōo̍ ā tōsā ni̍ŋ mī pūa̍a̍ nu̍mnda̍ ā wa̍ wāŋ bɛ̄ndūa̍a̍ wāŋnda̍ chōo̍ bā o̍ bā fe̍e̍ 
o̍ chi̍e̍ēŋndo̍ chōo̍. 

17I̍ cho̍ tōsā mī wāŋnda̍ ā wa̍ lōōnɔ᷄ŋndo̍ le̍ te̍le̍ŋ o̍ te̍le̍ŋ a̍ sɔ̄ɔ̍ŋ bɛ̍ndūŋ ŋ̄ tōsa̍ wo̍ŋ 
o̍kɔ̄ɔ̄. Ndu̍yɛ̍ le̍ te̍le̍ŋ o̍ te̍le̍ŋ wāŋnda̍ ā wā nu̍m ni̍ŋ sa̍ŋgālāa̍. 

Sa᷅m 46 

Mɛl̄ɛk̄a̍ chō a̍ na̍a̍ la̍tu̍lu̍ 
1Mɛ̄lɛ̄ka̍ cho̍ wāna̍ ma̍ndā na̍a̍ wo̍ ni̍, ndu̍yɛ̍ ndu̍ ke᷅ na̍a̍ kɔ̄ltā sīmūlāāla̍ŋ ni̍. O̍ 
kpūndɔ̍ɔ̍ ni᷄ŋ bɛ̍ɛ̍ ō chō na̍a̍ īkɛ̄i̍ te̍le̍ŋ o̍ te̍le̍ŋ le̍ na̍a̍ mālāa̍. 

2Le̍la̍ŋ, ā yɔ᷄ŋ bɛ̍ɛ̍ mī lɛ̄ŋnde̍ŋ lē nyīīya̍ kpi̍lū kpīlū, sīōōŋīī bi̍ī na̍a̍ le̍. Ā yɔ᷄ŋ bɛ̍ɛ̍ mī 
pēmbūŋ bɛ̄ndo᷄ŋ ŋ̄ kɔ̍ de᷅l o̍ pēe̍ mɛ̄ŋmā īhɛ᷄llo̍ ni᷄ŋ, 

3kɛ̄lɛ̄ŋgāā mī mɛ̄ŋnda̍ŋ o̍ pēe̍ mɛ̄ŋmā īhɛ᷄llo̍ mā wa̍ bɔ̄ɔ̄lūūwo̍ māā pɛ̄ɛ̄līāā 
kpɔ̍kūŋ, ā yɔ᷄ŋ bɛ̍ɛ̍ mī pēmbo᷄ŋ ŋ̄ wa᷄ nyīīyāa̍ hīīlɔ᷄ŋndo̍ īkpōku̍ kpo᷅ku̍e̍i̍, sīōōŋīī bi̍ī 
na̍a̍ le̍. 

4Pīo̍o̍ ō chō, o̍ to̍sā mī chi̍e̍e̍ wānāa̍ Mɛ̄lɛ̄ka̍a̍ dɔ̄ɔ̄nu᷄ŋ nya̍a̍le̍ wo̍. Lo̍ŋ, o̍ fo̍nda᷄ŋ cho̍ 
ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍, ndu̍ Mɛ̄lɛ̄ka̍ hi̍o̍ū kpo̍u̍ wo̍ ō chō īchāli̍ ni̍. 

5O̍ chi̍e̍e̍ ko̍ŋ ni᷄ŋ Mɛ̄lɛ̄ka̍ chō īchāli̍ ni̍, le̍ he̍ī, ya̍a̍mɔ̍ɔ̍ nɔ̍lā ndu̍ nyɛ̄ yɔ̄ŋ te̍. Dīmīo̍o̍ 
nu̍a̍ā mī nyɛ̄ yɔ̄nu̍ŋ, mī Mɛ̄lɛ̄ka̍ sɔ̄ɔ̄ŋgu̍u̍ chɔ̍ chɔ̍ le̍ nda̍ mālāa̍. 

6Wāŋnda̍ o̍ lɛ̄ŋīi̍ pi̍ɛ̍ī Mɛ̍lɛ̄ka̍ le̍ ve̍ ni᷄ŋ ā pɛ̄ a̍ sīōōŋnde̍, ā nyīīya̍ kpa᷅ kpā. Tē Mɛ̄lɛ̄ka̍ 
dēŋi̍ pɛ̍ pa̍ndāŋ, wāŋnda̍ o̍ chi̍e̍ēŋndo̍ ni᷄ŋ sīōōŋnde̍ bīī nda̍. 

7Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō chō a̍ na̍a̍ la̍tu̍lu̍. Mɛ̄lɛ̄ka̍ Che̍kɔ̍pū fi̍nyā 
nāā ma̍mā ndu̍ o̍o̍ pi̍ɛ̍ī yo̍, ndu̍ cho̍ wāna̍ ma̍ndā na̍a̍ wo̍ ni̍. 

8Lā hu᷄ŋ mī lā hu᷄ŋ chɔ᷅ wa̍lta̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ la̍ŋ. Lā hu᷄ŋ to̍fā kɔ̄ndɔ̄fi̍ltā o̍ 
to̍sa̍ o̍ chi̍e̍ēŋndo̍ chōo̍ la̍ŋ. 

9Mbō tōsa̍ mī chɔ̄ūla̍ŋ lā chūū bā o̍ bā fe̍e̍ o̍ chi̍e̍ēŋndo̍ chōo̍. 

Ō chō chīɔ̄ūlā wāŋnda̍ ā sɔ̄ŋgā a̍ la̍ŋ nda̍ŋ bīūwo̍ mbō yīmi̍ yi̍mi̍, mbō tɛ̄ɛ̄mbu̍u̍ 
ba̍lta̍ŋ, ndu̍yɛ̍, bōo̍la̍ īchīli̍ŋnda̍ so̍vɛ̄i̍ya̍ bīī o̍ lābā la̍ŋ, mbō ma̍l la̍ŋ o̍ yīŋ. 

10Mɛ̄lɛ̄ka̍ dīmi̍ āā, “Lā pɛ̄ŋgi̍ sɔ̍ŋgɔ̄ɔ̍, ndu̍yɛ̍, mī lā sīna̍ māā ya̍ cho̍ Mɛ̄lɛ̄ka̍ ni̍. Ya̍ 
cho̍ lɛ̄ŋnde̍ kpo̍u̍ bo᷅lle̍ŋ ni̍. Chi̍e̍ēŋndo̍ kpo̍u̍ ya̍ cho̍ ndu̍ bōlle̍ŋ ni̍.” 

11Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō chō a̍ na̍a̍ la̍tu̍lu̍. Mɛ̄lɛ̄ka̍ Che̍kɔ̍pū fi̍nyā 
nāā ma̍mā o̍ pi̍ɛ̍ī yo̍, ndu̍ cho̍ wāna̍ ma̍ndā na̍a̍ wo̍ ni̍. 

Sa᷅m 47 

Mɛl̄ɛk̄a̍ cho̍ Māsāa̍ le̍ chie̍̍ēŋndo̍ kpo̍u̍ ni ̍
1Nya̍ wāŋnda̍ o̍ lɛ̄ŋnde̍ ni᷄ŋ kpo̍u̍, lā te᷄m Mɛ̄lɛ̄ka̍ bāla̍ŋ. Lā sōli̍ cho̍ndu̍ŋ kɔ̄l kɛ̄ndɔ᷄ŋ 
chōo̍ cho̍o̍ le̍ Mɛ̄lɛ̄ka̍ sāŋgālāa̍. 

2Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ hi̍o̍ū wo̍, ndu̍ wānā nɔ̍ ni̍ mā wo̍. Ndu̍ cho̍ māsa̍ kpāāyā 
bɛ̍ndōo̍ le̍ chi̍e̍ēŋndo̍ kpo̍u̍ ni̍. 

3Ō tōsa̍ mi̍ ŋ̄ yām wāŋnda̍ o̍ lɛ̄ŋnde̍ ni᷄ŋ, ndu̍yɛ̍ mbo̍ tōsā mi̍ lɛ̄ŋnde̍ ī wā na̍a̍ o̍ bā 
bɛ̄ŋgu̍. 

4Mbo̍ lō o̍ ko̍ŋ mbo̍ hɛ̄lī lɛ̄ŋndē o̍ chūe̍l na̍a̍ būŋgɛ̄i̍ le̍ŋ, mbo̍ kē na̍a̍ māā nyɛ̄m na̍a̍ 
ŋ̄kɛ᷅. Ndu̍yɛ̍, wānāā ndūa̍a̍ o̍ ka̍a̍la̍ wa̍, nda̍ yɔ̍nūŋ māā yu̍ŋgu̍ Che̍kɔ̍pū wo̍ ni̍, ā 
chūa̍ ndi̍ bɔ̍ɔ̍ sūɛ̍i̍ nda̍ kēlū yōŋgā le̍ lɛ̄ŋnde̍ŋ nde᷅ŋ nɔ̄ɔ̍ māā nyɛ̄ ndā. 

5Mɛ̄lɛ̄ka̍ Ya̍a̍wɛ̄ɛ̄ o̍ he̍l o̍ kpe̍ŋgbe̍i̍ ndɔ̍ lēmāsāa̍ chōo̍. Wāŋnda̍ chō dēŋīo̍o̍ 
kpe̍e̍kpe̍i̍ a̍ kɔ̄l kɛ̄ndɔ̄ɔ̍ ndu̍yɛ̍ ma̍ wā bu̍lu̍la̍ŋ hɔ̄ŋndo̍. 

6Lā sāŋga̍la̍ Mɛ̄lɛ̄ka̍ o̍ chōndo̍ŋ ni᷄ŋ, lā sāŋga̍la̍ ndu̍. Lā sāŋga̍la̍ ma̍sa̍ nāā bɛ̍ndōo̍ 
o̍ chōndo̍ŋ ni᷄ŋ, lā sāŋga̍la̍ ndu̍. 

7Mɛ̄lɛ̄ka̍ cho̍ māsāa̍ le̍ chi̍e̍ēŋndo̍ kpo̍u̍ ni̍, lā sāŋga̍la̍ ndu̍ o̍ chōndo̍ŋ ni᷄ŋ. 

8Mɛ̍lɛ̄ka̍ cho̍ māsāa̍ lɛ̄ŋnde̍ chōo̍ ni̍. 

Ō chō īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍. 

9Wānāā bɛ̄ndūa̍a̍ cho̍ wāŋnda̍ chīla̍ŋ nda̍ ā chūūŋgi̍āŋ na̍a̍ pi᷅lɛ̍. Ndu̍yɛ̍ ā sīmnu᷄ŋ 
ni᷅ŋ chūāūwāa̍ Mɛ̄lɛ̄ka̍ E̍bīlāha᷅m ndo̍. Māsāā bɛ̍ndūa̍a̍ o̍ chi̍e̍ēŋndo̍ chōo̍ kpo̍u̍, 
ndu̍ o̍ bā bɛ̄ŋgu̍ nda̍ chō ni̍. Chi̍e̍ēŋndo̍ kpo̍u̍, ndu̍ hi̍o̍ū kpo̍u̍. 

Sa᷅m 48 

A̍ Sa̍a̍yɔŋ̄, chie̍̍e̍ Mɛl̄ɛk̄a̍a̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū, ō chō ō bɛ̄ndū le̍ mbō sɔ̄la̍ sāŋgālāa̍, O̍ chi̍e̍e̍ cho̍ 
le̍ ndu̍ Mɛ̄lɛ̄ka̍ nāa̍ wo̍ ni᷄ŋ, chi̍e̍e̍ cho̍ o̍ pēmbīī kāsīe̍i̍ chōo̍ wo̍, Pēmbīī Sa̍a̍yɔ̄ŋnde̍. 

2Sa̍a̍yɔ̄ŋ, pēmbīi̍ Mɛ̄lɛ̄kɛ̍i̍ ī chō pēmbīī vīlɛ̄ī bɛ̄ndū, ndu̍yɛ̍ ī chō pēmbīī kɛ̄ndɛ̄ī 
bɛ̄ndū. Wāŋnda̍ o̍ chi̍e̍ēŋndo̍ ni᷄ŋ kpo̍u̍, mī pēmbēi̍ he̍ī tōsa̍ mā dɔ̄ɔ̄nu᷄ŋ nya̍a̍le̍. 
Pēmbīī Sa̍a̍yɔ̄ŋnde̍, pēmbīi̍ cho̍ bā lūāŋndo̍ pɔ̍ɔ̍li̍ ve̍, lēchōo̍ chi̍e̍e̍ cho̍ le̍ Mɛ̄lɛ̄ka̍, 
o̍ cho̍ māsā bɛ̍ndū tɔ̍ɔ̍ma̍a̍ wo̍ ō chō ni̍. 

3Mɛ̄lɛ̄ka̍ chō o̍ chi̍e̍e̍ cho̍ ō bɛ̄ɛ̄ndīāā ō kālā ka̍lā le̍ yɔ̄ŋi̍ yɔ̍ɔ̍mɔ̍ɔ̍wa̍ ā lūɛ̍i̍ yo̍ ni̍ŋ. 
Ndu̍ cho̍ chi̍o̍o̍ ho̍ō māndāa̍ ni̍. 

4Mi̍ māsāā bɛ̍ndūa̍a̍ ā lō o̍ ko̍ŋ ma̍ dūāūnu᷄ŋ na̍a̍ pi᷅lɛ̍, ma̍ hūŋ le̍ Pēmbīī Sa̍a̍yɔ̄ŋnde̍ 
chīŋa̍la᷅ŋndo̍. 

5Kɛ̍ mɛ̄ɛ̍ nda̍ chē ndi̍, mi̍ kpɛ̍īyo̍ bīī nda̍ kpo̍u̍, mi̍ sīōōŋīī bɛ̄ndūe̍i̍ ī bīī nda̍ ma̍ 
nyāānu᷄ŋ. 

6Mɛ̄ɛ̍ nda̍ hu᷄ŋ chɔ᷅ ndi̍, mi̍ sīōōŋnde̍ bīī nda̍ ma̍ nyīīyā kpa̍kpā, ma̍ yɔ̄nu᷄ŋ mɛ̄ɛ̍ 
wānā la̍nɔ̍ɔ̍ te̍le̍ŋ ndɔ̄ vi̍a̍lāa̍ ō fūūlūū nu̍a̍ā mbō wa̍ o̍ sāŋgā kōŋ ni᷄ŋ yɛ̍. 

7Mɛ̄ɛ̍ hūēīyīī bɛ̄ndūi̍i̍ cha᷅ŋ ba᷅ pāa̍le̍ŋ lē chāŋndo̍ ve̍, 

ī kōmāl nu̍a̍ā dɛ̄ndɛ̄la̍ bɛ̄ndūla̍ ku̍ā o̍ mɛ̄ŋnda̍ŋ chōo̍ la̍ŋ, mī lā wa̍ īkpēŋgēla᷄ŋ 
kpe̍ŋgēla᷄ŋnde̍ yɛ̍, le̍nde̍ nda̍ yɔ̄nu̍ŋ ni̍. 

8Nyɛ̄ na̍a̍ ŋ̄ tūēī yo̍, ndu̍ ko̍ni̍ na̍a̍ ŋ̄ chē ni̍ mbo̍ yɔ̄nu᷄ŋ o̍ chi̍e̍e̍ cho̍ le̍ Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ni᷄ŋ ni̍. Mɛ̄lɛ̄ka̍ nāa̍ chi̍e̍e̍ ndɔ̄ɔ̍ chi̍o̍o̍ ho̍ō ō chō ni̍, 
chi̍e̍e̍ Mɛ̄lɛ̄ka̍ bɛ̄ɛ̄ndi̍a̍a̍ ho̍ō mbo̍ wā ndu̍ māndāa̍ le̍ fɛ̍ɛ̍ŋ a̍ fɛ̍ɛ̍ŋ nyɛ̄ o̍ nyɛ̍ yɔ̍nūŋ 
ndu̍ le̍ wo̍. 

9O̍o̍ Mɛ̄lɛ̄ka̍, le̍ te̍le̍ŋ o̍ te̍le̍ŋ tē ŋ̄ wa̍ nu̍m sōōlūūwo̍ o̍ chīɛ̄ī nūmndo̍ ni᷄ŋ pɛ̍, 

ŋ̄ lōōnu̍ŋ a̍ kāālā bɛ̄ndū ŋ̄ kāāla̍ ŋ̄wāŋndā chīe̍e̍ le̍ te̍le̍ŋ o̍ te̍le̍ŋ ndo̍. 

10O̍o̍ Mɛ̄lɛ̄ka̍, ā chō wāna̍ tɔ̍ɔ̍ bɛ̍ndū, ndu̍yɛ̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, ā chō 
nu̍m sāŋgālāa̍. O̍ nɛ̄i̍ sa̍kpōo̍ chōo̍ ŋ̄ kīlūl wa᷅ŋnda̍ yāma̍ŋ ni̍. 

11Wāŋnda̍ o̍ Pēmbīī Sa̍a̍yɔ̄ŋnde̍ chōo̍ ā wa̍ a̍ kɔ̄ltā kɛ̄ndɛ̄. Wāŋnda̍ o̍ chi̍o̍o̍ŋ Chu̍dā, 
ā dɔ̄ɔ̄nu̍ŋ nya̍a̍le̍, fo̍ndōle̍ le̍ mɛ̄ɛ̍ ŋ̄ kīālū ya᷅mɛ̍i̍ o̍ nɛ̄i̍ sa̍kpōo̍ chōo̍ yɛ̍. 

12Wānāa̍ Mɛ̄lɛ̄ka̍a̍, lā bālu̍ Pēmbīī Sa̍a̍yɔ̄ŋnde̍, mī lā chɔ᷄m fo̍ndāŋndā vīlɛ̄īlā kālā 
ka̍lāla̍ cho̍ le̍ nya̍ māndāa̍ la̍ŋ. 

13Lā mɛ̄ɛ̄nda̍ŋ ndɔ̍ sāāsāla̍ cho̍ nya̍ lābālāā la̍ŋ, ndu̍yɛ̍ a̍ fo̍ndāŋnda̍ cho̍ lā 
bɛ̍ɛ̍ndīāā lā kālā ka̍lā le̍ nya̍ māndāa̍ la̍ŋ, le̍ mī lā hu᷄ŋ di̍mūl chūāūwāā nyāā 
ma̍māa̍. 

14Mɛ̄lɛ̄ka̍a̍ ho̍ō, ndu̍ cho̍ Mɛ̄lɛ̄ka̍ nāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍ hi̍a̍ū ni̍ŋ la̍chi̍ a̍ na̍a̍ 
māndāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. 

Sa᷅m 49 

Mɛɛ̄ ̍i ̍cho̍ sūɛi̍ ̍īdīɔm̄ le̍ mī wānā dɔu̍̄ tīīnda᷄ŋndo̍ o̍ sūllo̍ niŋ᷄ yɛ ̍
1Lā tūe̍i̍ nyɛ᷅ ya̍ I̍ cho̍ nya̍ dīmūllo̍, nya̍ wāŋnda̍ kpo̍u̍. Nya̍ wānā o̍ wāna̍ cho̍ o̍ 
chi̍e̍ēŋndo̍ ni᷄ŋ, lā ya᷄ŋ ya̍ nīla̍ŋ, 

2wānā bɛ̍ndū ni̍, wānā yɔ̍ŋāā ni̍, wānā su̍lāā ni̍, wānā ta̍mbɛ̍i̍ ni̍. 

3Dīōmnda̍ cho̍ ya̍ fūlā o̍ sōndō la̍ŋ, lā chō dīōmndā kɔ̄l kālu̍la̍ bɛ̍ndū. Sɔ̄ɔ̍ŋ cho̍ o̍ 
kɔ̄l nūu̍ ni᷄ŋ le̍ nya̍ dīmūllo̍ wo̍ŋ, ŋ̄ chō sɔ̄ɔ̍ŋ sīnā pɛ̄ŋgu̍ŋ bɛ̍ndū. 

4I̍ ya᷅ŋ ni᷅la̍ŋ o̍ tāle̍lā bɔ̄ɔ̍ bɔ̍ɔ̍, ndu̍yɛ̍ sɔ̄ɔ̍ŋ wa᷅ ŋ̍ vi̍a̍ŋna᷄ŋ o̍ tāle̍la̍ŋ ni᷄ŋ ndo̍ŋ, I̍ wa᷅ 
to̍wa̍ nūu̍ lɔ̄ɔ̍ mī nɔ̍la̍ mī tɛ̍ɛ̍si̍a̍a̍ mu̍ŋ. 

5Ā yɔ᷄ŋ bɛ̍ɛ̍ mī sɔ̄ɔ̍ŋ pa̍la᷄ŋ ŋ̄ kōma̍l la̍, sīōōŋīī bi̍ī ya̍ le̍. Wānāā dɛ̍nɛ̍ wɔ̍ɔ̍ŋnda̍ ā bālu̍ 
ya̍ bɛ̍ɛ̍ le̍ ya̍ nyɛ̄ pālāa̍ tūsīo̍o̍ chōo̍ I̍ yɔ᷅ŋ i̍si̍o̍o̍ŋ te̍, 

6nda̍ yɔ̍nūŋ ni̍ māā wānāa̍ dɔ̍ū ha̍ā tīīnda᷄ŋ ndāa̍ o̍ sūltā ndāla̍ŋ ni᷄ŋ, mā kīālū 
yo̍ŋgāa̍ a̍ sūltā ndāla̍ bɛ̄ndūla̍ŋ nda̍. 

7Wānā o̍ wānā nɔ̍lā mā dɔ̄ū yōōmū nūmndo̍ wɔ̄ŋgū le̍, kɛ̄lɛ̄ŋgāāle̍ mī wānā nɔ̍la̍ 
mā pa̍a̍wa̍ Mɛ̄lɛ̄ka̍ le̍ yōōmū nu̍m nūm pi̍la̍a̍. 

8Yōōmū wāna̍ chi̍o̍o̍ ō nɔ̄ ba̍a̍ bɔ̄ɔ̍. Nyɛ̄ o̍ nyɛ̄ cho̍ mī wānā ke̍ Mɛ̄lɛ̄ka̍ mbō wa᷄ 
lētūu̍, 

9le̍ yōōmū nūmndo̍ bāŋāa̍ mā wa̍ yōōmū le̍ fɛ̍ɛ̍ŋ a̍ fɛ̍ɛ̍ŋ, a̍ ku̍ē o̍ sɛ̄īyo̍ ni᷄ŋ te̍ le̍. 

10Wānā o̍ wānā si̍nā māā pīɔ̍mndo̍ ndu̍ ō chō le̍ wānā o̍ wānā fe̍e̍, wāna̍ kɔ̄l kālu̍ 
ni̍, dīɔ̄m ni̍, wāna̍ nɔ̍ ta̍āsi̍ le̍ ni̍, nda̍ kpo̍u̍ wūo̍o̍, mā me᷄l chāāŋnda̍ sūltā ndāla̍ŋ. 

11Mi̍ chē bɛ̍ɛ̍ mi̍ nda̍ a̍a̍ nɔ̍ lɛ᷅ŋnde̍, kɛ̍ sɛ̄īla̍ŋ, la̍ŋ la̍ wa᷅ ni̍ŋ chi̍ɛ̍īlā ndāla̍ŋ le̍ fɛ̍ɛ̍ŋ a̍ 
fɛ̍ɛ̍ŋ ni̍, nāa̍ ndāā cha̍lāa̍ nda̍ wa᷅ ni̍ŋ ka̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍. 

12Mɛ̄ɛ̍ mɛ̄ɛ̍ wāŋndo̍ ō su᷄l, sūl ndɔ̄ ko̍ŋ ō nɔ̍lā mbō tōsa̍ mī wānā ko̍ŋ ō wa̍ yōōmū 
le̍ fɛ̍ɛ̍ŋ a̍ fɛ̍ɛ̍ŋ te̍. Mɛ̄ɛ̍ vīsīo̍o̍ ō wū nu̍a̍ā yɛ̍, le̍nde̍ ko̍ni̍ wāna̍ chi̍o̍o̍ wū ni̍. 

13Wānāa̍ ti̍i̍nda̍ŋ ha̍ā kpāāya̍ nda̍ nda̍ pi̍la̍a̍ wa̍, nu̍a̍ā i̍ yɔ̍nūŋ a̍ nda̍ ni̍, wānāa̍ hi̍nī 
ha̍ā kɔ̄l a̍ sūltā ndāla̍ŋ nda̍, nu̍a̍ā mɛ̄ɛ̄lu̍la̍ ndāla̍ŋ lā wā ni̍. 

14Mɛ̄ɛ̍ sāa̍ ō wā nu̍a̍ā ō yūlāā le̍ pīɔ̍mndo̍ yɛ̍, le̍nde̍ i̍ yɔ̍nūŋ a̍ nda̍ ni̍. Mɛ̄ɛ̍ wānā 
ma̍ndāā lāsāa̍ ō kūā nu̍a̍ā a̍ sāa̍ ndūa̍a̍ le̍ nda̍ dīyɔ̄ɔ̍ yɛ̍, le̍nde̍ pīɔ̍mndo̍ ō kūā a̍ nda̍ 
ni̍. Ā chō tōlɔ̄ɔ̄ o̍ sɛ̄īyo̍ ni᷄ŋ sa̍kpō, ndu̍yɛ̍ mī dīāllūŋ ndāa̍ŋ ŋ̄ kēle̍ŋa̍ sīɔ̄. Chi̍e̍e̍ pīɔ̍m 
wa᷅ ni̍ŋ o̍ nda̍lo̍ chi̍e̍e̍ ni̍. 

15Kɛ̍ ya̍ ya̍ Mɛ̄lɛ̄ka̍ chō yōōmū nūu̍ chīīndīāā, 

ō chō ya̍ sōlī pīɔ̍mndo̍ o̍ bā. 

16Le̍la̍ŋ chɔ̍ bɛ̍ɛ̍ mī wāŋndo̍ ō su᷄l, mī chīɛ̄ī ndɔ̄ɔ̍ ō fūla̍ tɔ̍ɔ̍ a̍ sūllo̍, ta̍mbū kɔ̄l te̍, 

17kāni̍ fo̍ndōle̍, wānā ko̍ŋ a̍ sūl ndɔ̄ ko̍ŋ kpo̍u̍, tē ō vī pɛ̍, ō ku̍ē a̍ nyɛ̄ o̍ nyɛ̄ le̍. Bɛ̄ɛ̄le̍ 
ndu̍ o̍o̍ nɔ̍ le̍ŋ bɛ̍ɛ̍, ā chɔ᷅ ndu̍ a̍ le̍ŋ te̍. 

18Mi̍ chē bɛ̍ɛ̍ bōōndi̍i̍ wānā ko̍ŋ ō wa̍ yōōmū ve̍, mbo̍ chūānu̍ŋ māā nyɛ̄ o̍ nyɛ̄ chō 
bɛ̍ɛ̍ŋ a̍ ndu̍ o̍ yōōmū ndɔ̄ɔ̍ ni᷄ŋ, ndu̍yɛ̍ mi̍ wāŋnda̍ ā wā ndu̍ sāŋgālāa̍ le̍ mɛ̄ɛ̍ o̍ di̍ī 
dɛ̍nɛ̍ yɛ̍, 

19kɛ̍ wānā ko̍ŋ ō nɔ̄ mbō vī mbō kōma̍l fi̍nyāā ndūāā ma̍māa̍ chi̍e̍e̍ pīɔ̍m. Le̍ fɛ̍ɛ̍ŋ 
ā fɛ̍ɛ̍ŋ ō de᷅l lɛ̍ nyɛ̄ wa̍wo̍ŋndo̍ lēhɔ̄l te̍. 

20Mɛ̄ɛ̍ o̍ mɛ̄ɛ̍ wāŋndo̍ ō su᷄l, sūl ndɔ̄ ko̍ŋ ō nɔ̍la̍ mbō chīīndi̍a̍a̍ yōōmū ndɔ̄ɔ̍ ō vi᷅ le̍ 
le̍. Mɛ̄ɛ̍ vīsīo̍o̍ ō wū nu̍a̍ā yɛ̍, le̍nde̍ ko̍ni̍ wānā ko̍ŋ ō wū ni̍. 

Sa᷅m 50 

Mɛl̄ɛk̄a̍ sōōlūūwo̍ o̍ nɛī ̍kpe̍e̍kpe̍iy̍o̍ chōo̍ 
1Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ chō sūɛ̍i̍. 

Ō vēēlu̍ wāŋnda̍ kpo̍u̍ o̍ chi̍e̍ēŋndo̍ ni᷄ŋ, chɔ̍ŋ ba᷅ pāa̍le̍ŋ lē chāŋndo̍ mbō kūɛ̄ bā 
pāa̍le̍ŋ lē dēl lo̍. 

2Pa̍ŋgēle̍ chɔ᷅m na̍ŋɔ̄ɔ̍ Mɛ̄lɛ̄ka̍a̍ wo̍, ō chō dīōndɔ̄ɔ̍ kpe̍e̍kpe̍i̍ Sa̍a̍yɔ̄ŋ chi̍e̍e̍, chi̍e̍e̍ 
kɛ̍ndɛ̄ bɛ̄ndōo̍. 

3Mɛ̄lɛ̄ka̍ nāa̍ ō chō hūnɔ̄ɔ̍, ndu̍yɛ̍ ō cho̍ hu̍nɔ̄ɔ̄ o̍ do̍ŋ do̍ŋ ni̍ŋ te̍. Yīŋndē wūle̍ wu᷅le̍ 
bɛ̍ndūle̍ŋ lē chō ndu̍ hūnɔ̄ɔ̍ lāchī, ndu̍yɛ̍ mi̍ hūēīyīī tɔ̍ɔ̍mɛ̍i̍ bɛ̄ndūe̍i̍ ī wā ndu̍ ī 
bālāā si̍lɔ̍. 

4Ō dīmu̍l ha̍la̍a̍ chōo̍ cho̍o̍ a̍ chi̍e̍ēŋndo̍, le̍ mā tōfa̍ mā chē mɛ̄ɛ̍ o̍ tu̍sī ni̍ŋ wa̍nāā 
ndūa̍a̍ nyɛ̄ pālāa̍ chōo̍ yɛ̍. 

5Ō dīmi̍ āā, “Lā chūūŋgi̍a̍a̍ wa̍nāā nīa̍a̍ cho̍ ya̍ o̍ hɔ̄l sa̍kpō wa̍, mī lā hīŋ a̍ nda̍ nāa̍ 
ya̍ chu̍a̍, wānāa̍ yi̍i̍ kpe̍ma̍a̍ a̍ ya̍, ma̍ sōlī sa̍lāa̍ o̍ ya̍ lo̍ le̍ kpe̍ma̍ ko̍ŋ yīī yo̍ wa̍.” 

6Nyɛ᷄m cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ, 

ŋ̄ chɔ᷄m kpe̍nde̍ke̍le̍ māā Mɛ̄lɛ̄ka̍ chō wāna̍ tōnya̍ bɛ̄ndū, ndu̍yɛ̍ ndu̍ Mɛ̍lɛ̄ka̍ pīla̍ 
ndu̍ cho̍ wāna̍ ki̍lūl wa᷅ŋnda̍ yāmɛ̍i̍ yo̍ ni̍. 

7Mɛ̄lɛ̄ka̍ dīmi̍ āā, “Lā ya᷄ŋ ya̍ nīla̍ŋ wānāā nīa̍a̍, I̍ cho̍ īsɔ̄ɔ̍ di̍mī. Wāŋnda̍ I̍sɔ̄lūɛ̄ī, ya̍ 
Mɛ̍lɛ̄ka̍ I̍ hi᷅ŋ nya̍ sɔ̄ɔ̍ŋ nya̍ tōsa̍ ki̍nɛ̍i̍ yo̍ŋ chɔ̄m chōo̍. Ya̍ cho̍ Mɛ̄lɛ̄ka̍ ni̍, Mɛ̄lɛ̄ka̍ 
nyāa̍. 

8I̍ pɛ̍ɛ̍sa̍ nya̍ le̍ sālālā nyāla̍ nya̍ chō sōlīo̍o̍ o̍ ya̍ lo̍, ndu̍yɛ̍ a̍ sālālā nyāla̍ lu̍a̍māālā 
nya̍ chō sōlīo̍o̍ le̍ te̍le̍ŋ o̍ te̍le̍ŋ nda̍ŋ te̍. 

9Kɛ̍ ndu̍yɛ̍, I̍ he̍u̍ bɛ̍ɛ̍ ba̍ le̍ nāūwāā nyāā to̍o̍yē, kɛ̄lɛ̄ŋgāāle̍ chūīŋāā nyāa̍ nya̍ hūŋ 
chɔ̄nɔ᷄ŋndo̍ a̍ nda̍ o̍ fo̍ndāŋndā nyāla̍ nya̍ māndā chɔ̍lūa̍a̍ la̍ŋ te̍. 

10Kāni̍ fo̍ndōle̍, vīsīa̍a̍ cho̍ yōndōla̍ŋ ni᷄ŋ nda̍ kpo̍u̍ ya̍ nɔ̍ ni̍. Ndu̍yɛ̍ nāūwāa̍ cho̍ o̍ 
pēmbu᷄ŋ cho̍ o̍ wāa̍la̍ŋ ni᷄ŋ ndo̍ŋ chōo̍ wa̍ bɛ̍ɛ̍, ya̍ nɔ̍ ni̍. 

11Yōūwa̍ bɛ̍ɛ̍ kpo̍u̍, ndu̍yɛ̍ a̍ nyɛ̄ o̍ nyɛ̄ yōōmāa̍ cho̍ yōndōla̍ŋ ni᷄ŋ, nda̍ kpo̍u̍ ya̍ nɔ̍ 
ni̍. 

12“Yīa̍a̍ŋ ma̍a̍ nɛ̍i̍ ya̍ bɛ̍ɛ̍, I̍ ve̍ nya̍ nyūnā le̍ ya̍ nyɛ̄ dīāā kē le̍, kāni̍ fo̍ndōle̍, 
chi̍e̍ēŋndo̍ ho̍ō kpo̍u̍, a̍ nyɛ̄ o̍ nyɛ̍ cho̍ lēni᷄ŋ, ya̍ nɔ̍ ni̍. 

13Bāā vīsīŋ nāūwo̍ŋ ya̍ I̍ di̍ā ni̍, 

ɔ̄ɔ̄ kōo̍ma̍ chūīŋnda̍ ya̍ I̍ ko᷅l ni̍? 

14Lā me᷄l ya̍ Mɛ̍lɛ̄ka̍ ba̍li̍ka̍a̍ o̍ chōnde̍i̍ ni᷄ŋ māā sa̍lā nāa̍ ya̍ chu̍a̍, ndu̍yɛ̍ mī lā pēēlu̍ 
būŋgāŋ nya̍ chūe̍l ya̍ Mɛ̄lɛ̄ka̍ hi̍o̍ū kpo̍u̍ wo̍ wo̍ŋ. 

15O̍ ko̍ŋ, tē dɛ̍nɛ̍ pa̍lāa̍ ō kōma̍l nya̍ pɛ̍, mī lā nyūna̍ ya̍ le̍ mālāa̍, I̍ nɔ̍lā mī tu̍e̍ī nya̍ 
dīōm mī chi̍i̍ndi̍a̍a̍ nya̍, ndu̍yɛ̍ mī lā sāŋga̍la̍ ya̍.” 

16Kɛ̍ Mɛ̄lɛ̄ka̍ dīmu̍l wānāā dɛ̍nɛ̍ wɔ̍ɔ̍ŋnda̍ āā, “Vɛ᷅ mī lā tōmbo̍la̍ sāwāla̍ nīla̍ŋ, ɔ̄ɔ̄ 
mī lā sōō bɛ̍ɛ̍ a̍ kpe̍ma̍ nūu̍ o̍kɔ̄ɔ̄? 

17Lā bīī mi̍ lā tūl sīlālā ya̍ I̍ si̍lā nya̍ le̍ nya̍ mīŋgīo̍o̍ o̍ nɛ̄īla̍ŋ lēyɛ̄, ndu̍yɛ̍ mi̍ lā kɛ̄ɛ̄ 
pɛ̄ɛ̄kūlā nīla̍ŋ. 

18Tē lā chē vīīya̍ pɛ̍, nda̍ nya̍ bīī cha᷅ŋnjɛ̍i̍ ni̍, ndu̍yɛ̍ mī lā yāā na̍āŋa᷅ŋnda̍ŋ a̍ wānāā 
sūūndɛ̍i̍ya̍. 

19“Le̍ te̍le̍ŋ o̍ te̍le̍ŋ sōndōlā nyāla̍ŋ lā chō lā bɛ̄ɛ̄ndīa̍ŋ le̍ sɔ̄ɔ̍ŋ wɔ̍ɔ̍ŋndo̍ŋ dīmīo̍o̍, 
ndu̍yɛ̍ lā wo᷅ bɛ̍ɛ̍ le̍ lāchōō dīmī le̍. 

20Tē lā cha᷅l pɛ̍, lā cha᷄l a̍ wānāya᷅ŋ nyāa̍ŋ o̍ lāsōndō chōŋgūla̍ŋ nda̍, wānāā nya̍ 
fu̍la̍ ka̍lā pi᷅lɔ̍ɔ̍ wa̍ mī lā bālu̍ a̍ nda̍ o̍ lāsōndō. 

21Sɔ̄ɔ̍ŋ mu᷅ŋ kpo̍u̍ lā chō mu̍ŋ tōsāa̍ mī me̍e̍nu̍ŋ nya̍, nyɛ̄ kōŋ nya̍ yīya̍ŋ ni̍ māā 
mɛ̄ɛ̍ nya̍ chō yɛ̍ ko̍ni̍ ya̍ I̍ cho̍ ni̍. Kɛ̍ I̍ hi᷅ŋ nya̍ sɔ̄ɔ̍ŋ nya̍ tōsa̍ wo̍ŋ chɔ̄m chōo̍, ndu̍yɛ̍ 
mī so̍li̍ mu̍ŋ kpe̍nde̍ke̍le̍ mī lā chē. 

22“Lā ya᷅ŋ ya̍ nīla̍ŋ nya̍ kɛ̍ɛ̍ ya̍ ha̍ā wa̍, yɔ̄ŋi̍ ya̍ I̍ tɛ̍ɛ̍mbu̍u̍ nya̍, ndu̍yɛ̍ wānā o̍ wānā 
ve᷅ ni̍ŋ mbō chīīndi̍a̍a̍ nya̍ le̍. 

23Wānā o̍ wānā me̍l la̍ ba̍li̍ka̍a̍ pɛ̍, mɛ̄ɛ̍ sa̍la̍ ke᷅ ya̍ bɛ̄ɛ̄le̍ŋ ndo̍ wānā ko̍ŋ ō wā ko̍ŋ 
so̍līo̍o̍ o̍ ya̍ lo̍ ni̍. Ndu̍yɛ̍ wānā o̍ wāna̍ to᷅l nɛ̄i̍ nūu̍ kɔ̄ɔ̄lī pɛ̍, chīīndīa̍a̍ ya̍ Mɛ̍lɛ̄ka̍ 
chīīndīāā ndu̍ ni̍.” 

Sa᷅m 51 

Pīɛī̄le̍ŋ le̍ mālɔɔ̄ ̍le̍ yɔŋ̄ wɔɔ̄ŋ̍ndo̍ 
1Yāndi̍i̍ Mɛ̄lɛ̄ka̍, tu̍i̍i̍nu̍ŋ ya̍ īnyīɛ̍ɛ̍, fo̍ndōle̍, I̍ si̍nā māā wāna̍ ka̍a̍la̍ ŋ̄wāŋnda̍ chi̍e̍e̍ 
le̍ te̍le̍ŋ o̍ te̍le̍ŋ ndo̍ ŋ̄ chō ni̍. Mɛ̄ɛ̍ ŋ̄ chō wāna̍ īnyīɛ̍ɛ̍ bɛ̄ndū yɛ̍, wɔ̍ɔ̍su̍u̍ yɔ᷅ŋ nī 
wɔ̍ɔ̍ŋndo̍ mā fa̍ŋa̍ ya̍ ndu̍ kūēē. 

2Dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ ya̍ I̍ to̍sa̍, ma̍l la̍ le̍ ndu̍ mā di̍ndi̍ ya̍. Me̍lnu̍ŋ ya̍ le̍ yɔ̄ŋ nī 
wɔ̍ɔ̍ŋndo̍ mā to̍sa̍ mī si̍mnu᷄ŋ o̍ di̍a̍ndāā. 

3I̍ si̍nā māā I̍ to̍sa̍ yɔ̄ŋ wɔ̄ɔ̍ŋndo̍ nu̍m o̍ hɔ̄l. Yɔ̄ŋndā nīla̍ wɔ̍ɔ̍ŋnda̍ŋ lā chō 
kpe̍nde̍ke̍le̍, lā cho̍ nyɛ᷅ ya̍ I̍ pu̍ɛ̍ɛ̍nu̍ŋ te̍. 

4I̍ to̍sa̍ yɔ̄ŋ wɔ̄ɔ̍ŋndo̍ nu̍m o̍ hɔ̄l Mɛ̄lɛ̄ka̍, a̍ nūm kpe̍e̍kpe̍i̍ ya̍ I̍ tɛ̍ɛ̍mbu̍u̍ ni̍. I̍ so̍li̍ 
nu̍m dīōm ndu̍yɛ̍ mi̍ tɛ̍ɛ̍mbūū a̍ nūm. Le̍la̍ŋ ā nɔ̄ di̍ mā ki̍lu̍l la̍ yāmɛ̍i̍ le̍ ya̍ nyɛ̄ 
pālāa̍ tūsīo̍o̍ chōo̍ le̍ yɔ̄ŋ nī wɔ̍ɔ̍ŋndo̍. O̍ nɛ̄i̍ kpe̍e̍kpe̍i̍ ŋ̄ tōsa̍ ndi̍ ni̍. 

5Chɔ̍ŋ a̍ te̍le̍ŋ nda̍ vēlū ya̍ wo̍ mbo̍ bīī a̍ hāū, o̍ yɔ̄ŋ wɔ̄ɔ̍ŋndo̍ ni᷄ŋ ko̍ni̍ ya̍ I̍ cho̍ŋnu̍ŋ 
ni̍, ndu̍yɛ̍ o̍ yɔ̄ŋ wɔ̄ɔ̍ŋndo̍ ni᷄ŋ ko̍ni̍ kāla̍ nūu̍ chūa̍ yo᷄l nūu̍ ni̍. 

6Nyɛ̄ kpe̍e̍kpe̍i̍ ŋ̄ yēēma̍ wo̍ cho̍ ni̍ māā wāna̍ chi̍o̍o̍ ō wa̍ sa̍kpō o̍ kēlālā ndɔ̄la̍ŋ 
ni᷄ŋ. Le̍la̍ŋ pɛ̍ɛ̍ku̍ ya̍ mī si̍na̍ o̍ kɔ̄l nūu̍ ni᷄ŋ mɛ̄ɛ̍ ya̍ I̍ wa᷅ wa᷅na̍ kɔ̄l kālu̍ yɛ̍. 

7Di̍ndi̍ ya̍ mī si̍mnu᷄ŋ o̍ di̍a̍ndāā fo̍ fo̍ nu̍m o̍ hɔ̄l. Pu̍lu̍ ya̍ mī si̍mnu᷄ŋ o̍ di̍a̍ndāā fo̍ 
fo̍, mī hi̍o̍ū mɛ̄ɛ̍ fe̍ŋgbɔ̍ɔ̍ ō wā nu̍a̍ā yɛ̍. 

8To̍sa̍ mī tu̍e̍ī yōōŋgu̍ to̍sā mī dɔ̍u̍nu᷄ŋ nya̍a̍le̍, ndu̍yɛ̍ mī wa̍ a̍ kɔ̄l kɛ̄ndɛ̄ wo̍. Mi̍ 
chē bɛ̍ɛ̍ ma̍ tōsā mi̍ nyɛ̄ pālāa̍ ō fūūlūū ya̍, mbo̍ yīmī ya̍ me̍ŋgēle᷄ŋ ni̍, kɛ̍ to̍sa̍ mī 
dɔ̍u̍nu᷄ŋ vɛ̍lɛ̄ nya̍a̍le̍. 

9Ke̍i̍ hɔ᷅lte̍ŋ o̍ yɔ̄ŋndā nīla̍ wɔ̍ɔ̍ŋnda̍ŋ chōo̍, ndu̍yɛ̍ mā fa̍ŋa̍ ya̍ yɔ̄ŋndā nīla̍ 
wɔ̍ɔ̍ŋnda̍ŋ kpo̍u̍ ku̍e̍ē. 

10Dɔ̍u̍ yi̍ya̍ŋnda̍ kɛ̍ndɛ̄la̍ŋ o̍ kɔ̄l nūu̍ ni᷄ŋ Mɛ̄lɛ̄ka̍, ndu̍yɛ̍ mā to̍sa̍ ya̍ mī wa̍ wāna̍ 
dīōm tūɛ̄īyāā. 

11To̍sā mī fa̍ŋa̍ŋ nu̍m o̍ hɔ̄l te̍, kɛ̄lɛ̄ŋgāāle̍ mā to̍sa̍ mī Nyi̍nā nu̍m Kāsīo̍o̍ ō fāŋa̍ŋ 
ya̍ kɔ̄ɔ̄lī. 

12To̍sa̍ vɛ̍lɛ̄ mī sɔ̍la̍ kɔ̄l nūm kɛ̍ndɔ̄ɔ̍ le̍ pīŋī ŋ̄ pīŋi̍ ya̍ wo̍, ndu̍yɛ̍ mā ke̍ ya̍ dīāllūŋ 
kāla᷄ŋ le̍ mī tu̍si̍ŋ o̍ dīōm nūmndo̍ bɛ̄ŋgu̍. 

13O̍ ko̍ŋ, mī pɛ̍ɛ̍ku̍ wānāā yɔ̄ŋ wɔ̄ɔ̍ŋnda̍ sāwāla̍ nu̍mnda̍ŋ, ndu̍yɛ̍ mī to̍sa̍ mā 
mīīŋgu̍ nu̍m o̍ ībūŋ. 

14Ma̍nda̍ ya̍ Mɛ̄lɛ̄ka̍ I̍ wa᷅ wānā di̍yāā wāna̍ chi̍e̍e̍ le̍. Nu᷄m pīlɛ̍ kpe̍ nɔ̍lā ni̍ mā pi̍ŋi̍ 
yōōmū nūu̍. Ko̍ŋ to̍sā ni̍ mī so̍li̍ chōnde̍i̍ chōo̍ cho̍o̍ a̍ kpāāyā nu̍m ŋ̄ nɔ̄ le̍ wāna̍ 
chīo̍o̍ pīŋīo̍o̍ wo̍ o̍kɔ̄ɔ̄. 

15Māsānɔ̄ɔ̍ Mɛ̄lɛ̄ka̍, fa̍ŋa̍ ya̍ si̍ɔ̍mbu̍la̍ŋ mī nɔ̍la̍ mī so̍ō, ndu̍yɛ̍, mī sa̍ŋga̍la̍ dīōlā 
nūmnda̍ŋ. 

16Ō cho̍ la̍sa̍lā le̍ la̍ nɛ̍ŋī nu̍m kɔ̄l te̍, tē ndu̍ o̍o̍ wa̍ sa̍lāla̍ŋ pɛ̍, I̍ wa̍ hūnɔ̄ɔ̄ a̍ la̍ŋ. 

Ō cho̍ sa̍lālā lūāmāā le̍ la̍ hi̍ni̍ nu̍m kɔ̄l te̍. 

17O̍o̍ Mɛ̄lɛ̄ka̍, sa̍lā kpe̍e̍kpe̍i̍ ŋ̄ yēēma̍ na̍a̍ o̍ bā wo̍, ndu̍ cho̍ kɔ̄l tūsīa̍ŋndo̍ nɔ̄ɔ̍ ni̍. 
Wāna̍ nyīɛ̍ɛ̍ye̍ ī bīī ho̍ō le̍ yɔ̄ŋ ndɔ̄ wɔ̍ɔ̍ŋndo̍, ndu̍yɛ̍ mbō mūlu̍l yɔ̄ŋ wɔ̄ɔ̍ŋ kōŋ kɔ̄ɔ̍ 
mbō pɛ̄ŋgi̍ ndu̍ tōsāa̍ wo̍, a̍ kɛ̍ɛ̄ wa̍nā wa̍ā le̍nde̍ le̍ Mɛ̄lɛ̄ka̍. 

18O̍o̍ Mɛ̄lɛ̄ka̍, hi̍ni̍ kɔ̍l a̍ Sa̍a̍yɔ̄ŋ mā ma̍la̍ ndu̍. Mi̍ŋgi̍ sa̍a̍sāla̍ ba̍lu̍ Chūlu̍sɛ̄lɛ̄m nda̍ŋ 
tāŋgūl. 

19Ko̍ŋ to̍sā ni̍ mī sa̍lāla̍ nɛ̍ŋī nu̍m kɔ̄llo̍ la̍ŋ lā wa̍ sōli᷄ŋndo̍ o̍ nūmndo̍, sa̍lāla̍ŋ lā 
pīlɛ̍ la̍ŋ, a̍ sālālā lūāmāāla̍ŋ, ndu̍yɛ̍ mī nāūwāā tōōyīa̍a̍ ā wa᷄ sa̍lāla̍ŋ sōli᷄ŋndo̍ o̍ 
ma̍āŋ nūmndo̍ chōo̍. 

Sa᷅m 52 

Mɛɛ̄ ̍Mɛl̄ɛk̄a̍ tūsī wa᷅ŋnda̍ nyɛ ̄pālāa̍ chōo̍, ndu̍yɛ ̍mbō chɔm̄ mɛɛ̄ ̍o̍ cho̍ wāna̍ īkɛn̄dɛ ̄yɛ ̍
1Le̍ yɛ̄ɛ̍nɛ̍ mā pɛ̍ɛ̍lu̍ŋ a̍ yɔ̄ŋ wɔ̄ɔ̍ŋndo̍, nūm wāna̍ kpāāyā bɛ̄ndōo̍ ho̍ō? Le̍ yɛ̄ɛ̍nɛ̍ 
mā ni̍i̍lu̍ tūūlā wɔ̄ɔ̍ŋnda̍ŋ a̍ wānāa̍ Mɛ̄lɛ̄ka̍a̍ o̍kɔ̄ɔ̄? 

2Le̍ te̍le̍ŋ o̍ te̍le̍ŋ ā chō wāŋnda̍ de̍fe̍la̍ŋ yīīyo̍ le̍ nda̍ sāāŋgīa̍a̍. Dīɔ̄ɔ̄mūlē nūmnde̍ŋ 
lē chō māchūāā mɛ̄ɛ̍ kūūsi̍e̍i̍ ī chō nu̍a̍ā yɛ̍. Le̍ te̍le̍ŋ o̍ te̍le̍ŋ ā chō pɛ̄ɛ̄kōo̍ le̍ 
wāŋnda̍ hūīyo̍. 

3Yɔ̄ŋ wɔ̄ɔ̍ŋndo̍ ndu̍ ŋ̄ hīōū kāālā a̍ sūɛ̍i̍ kɛ̍ndɛ̄i̍ tōsāa̍, ndu̍yɛ̍ ma̍ kāālā chōōla̍ŋ 
dīmīo̍o̍ mbo̍ hīāū tōnya̍a̍. 

4Dīōmnda̍ tu̍sī wa᷅ŋnda̍ nyɛ̄ pālāa̍ chōo̍ la̍ŋ, la̍ŋ kpo̍so̍ŋ ko̍ni̍ la̍ fu̍lā nu̍m o̍ sōndō 
ni̍. Wānā hu̍i̍yāa̍ ŋ̄ chō ni̍. 

5Kɛ̍ ndu̍yɛ̍ Mɛ̄lɛ̄ka̍ chō hūnɔ̄ɔ̄ chīī a̍ nūm le̍ fɛ̍ɛ̍ŋ a̍ fɛ̍ɛ̍ŋ. Mɛ̄lɛ̄ka̍ chō nu̍m sāālā 
kpa̍ū, mbō sōli̍ nu̍m o̍ nūmndo̍ chi̍ɛ̍ī ni̍ŋ mbō sɛ̄ɛ̄si̍a̍a̍ nu̍m. 

Ō chō nu̍m fāŋā o̍ chi̍e̍ēŋndo̍ chōo̍ ba̍ū wa᷅ŋndā chīe̍e̍ya̍ tɛ̄ɛ̄ŋ. 

6Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, tē ā chē nyɛ᷄ yɔ̍nūŋ ni̍ŋ a̍ nūmndo̍ pɛ̍, sīōōŋnde̍ 
chō nda̍ bīyāā. Ndu̍yɛ̍ ā chō nu̍m māmɔ̄ɔ̄ mā dīmi̍ āā, 

7“Po̍ kɛ̍ɛ̍ le̍ Mɛ̄lɛ̄ka̍ tīīnda᷄ŋndo̍ le̍ mī Mɛ̄lɛ̄ka̍ ō mānda̍ ndu̍, mbo̍ tīīnda᷄ŋ su᷅ltā ndɔ̄la̍ 
bɛ̄ndūla̍ŋ le̍ ndu̍ māndāa̍ ndu̍yɛ̍ mbo̍ sīmnu᷄ŋ wa᷅na̍ kpāāyā o̍ wāŋnda̍ sɔ̄ɔ̍ŋ 
wɔ̍ɔ̍ŋndo̍ŋ tōsāllo̍ wo̍, ndu̍ cho̍ ni᷅ŋ nu̍a̍ā ni̍?” 

8Kɛ̍ ya̍ ya̍, mɛ̄ɛ̍ ɔ̄li̍fīi̍yo̍ ō wā nu̍a̍ā le̍ te̍le̍ŋ o̍ te̍le̍ŋ ō wā pu̍īyo̍ tɛ̍ɛ̍ tɛ̍ɛ̍ yɛ̍, le̍nde̍ ya̍ I̍ 
cho̍ŋnu̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. Ndu̍yɛ̍ I̍ nɔ̍ tīīnda᷄ŋndo̍ o̍ Mɛ̄lɛ̄ka̍ ni᷄ŋ le̍ mbō hīōū 
lāchī a̍ ya̍ kāālāa̍ le̍ fɛ̍ɛ̍ŋ a̍ fɛ̍ɛ̍ŋ. 

9Le̍ fɛ̍ɛ̍ŋ a̍ fɛ̍ɛ̍ŋ ba̍li̍ka̍a̍ ō chō ya̍ o̍ sōndō le̍ nūm Mɛ̄lɛ̄ka̍, fo̍ndōle̍, le̍ nyɛ̄ ŋ̄ tōsa̍l la̍ 
wo̍. Tē wānāā nūmnda̍ ā chūūŋgi̍āŋ le̍ nu̍m sōōlūūwo̍ pɛ̍, I̍ si᷅m ni̍ŋ nda̍ o̍ hɔ̄l mī 
li̍sa̍ nu̍m, māā ā chō wānā kɛ̍ndɛ̄. 

Sa᷅m 53 

A̍ mɛɛ̄ ̍wāna̍ chio̍̍o̍ ō chō wāna̍ yɔŋ̄ wɔɔ̄ŋ̍ yɛ ̍o̍kɔɔ̄ ̄
(Sa᷅m 14) 

1Dīɔ̄mndo̍ ndu̍ di̍mī o̍ kɔ̄l ndɔ̄ɔ̍ ni᷄ŋ ni̍ māā, Mɛ̄lɛ̄ka̍ cho̍ le̍. 

Ŋ̄wāŋndā chīe̍e̍ kpo̍u̍ wānāā lāka̍fāa̍ nda̍ chō ni̍. Sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, mu̍ŋ ko̍ni̍ 
nda̍ tōsā ni̍. 

Ō pīlɛ̍ bɛ̍ɛ̍ cho̍ mbō tōsa̍ sūɛ̍i̍ kɛ̍ndɛ̄ le̍. 

2Mɛ̄lɛ̄ka̍ chō ɛ̄chɛ̍nɛ̄ mbo̍ wā ŋ̄wāŋndā chīe̍e̍ kpo̍u̍ mɛ̍ɛ̍nda᷄ŋndo̍ lɛ̄ŋ na̍nu᷄ŋ, le̍ 
mbō sāālu̍ŋ bɛ̍ɛ̍ wa᷅na̍ cho̍ mbo̍ nɔ̄ sīnā pɛ̄ŋgo̍o̍, a̍ Mɛ̄lɛ̄ka̍ sōōlūūwo̍ o̍kɔ̄ɔ̄ wo̍. 

3Kɛ̍ ŋ̄wāŋndā chīe̍e̍ kpo̍u̍, ā bīī ma̍ māl nɛ̄ī Mɛ̄lɛ̄ka̍a̍. Nda̍ kpo̍u̍ ā sīmnu᷄ŋ wa̍nāā 
lāka̍fā. 

Ō pīlɛ̍ bɛ̍ɛ̍ cho̍ mbō tōsa̍ sūɛ̍i̍ kɛ̍ndɛ̄ le̍, wānā pi᷅lɛ̍ bɛ̍ɛ̍. 

4Mɛ̄lɛ̄ka̍ dīmi̍ āā, “Bāā wānāā dɛ̍nɛ̍ wɔ̍ɔ̍ŋnda̍ ha̍ā ā si̍nā nyɛ᷅ nda̍ chō tōsāa̍ wo̍ le̍? 
Wānāa̍ cho̍ ha̍ā nyɛ̄m wānāā nīa̍a̍ dīo̍o̍ a̍ lēdīɔ̄ɔ̄mū, mɛ̄ɛ̍ nda̍ dīā nu̍a̍ā nyɛ̄ dīa̍a̍ yɛ̍, 

ndu̍yɛ̍ ma̍ kɛ̄ɛ̄ le̍ ya̍ Mɛ̍lɛ̄ka̍ Ya̍a̍wɛ̄ɛ̍ sōōlūūwo̍ wa̍, bāā ā nɔ̍ si̍nā pɛ̄ŋgu̍ a̍ nyɛ̄ nda̍ 
chō tōsāa̍ wo̍ le̍?” 

5Kɛ̍ sīōōŋīī bɛ̄ndūe̍i̍ ī chō hūnɔ̄ɔ̄ wāŋnda̍ ha̍ā bīyɔ̄ɔ̄ nāa̍ nda̍ chō ka̍ŋ nda̍, sīōōŋīi̍ 
bi̍ī yɔ̍ nda̍, kāni̍ bɛ̍ɛ̍ le̍ ve̍, kāni̍ fo̍ndōle̍, Mɛ̄lɛ̄ka̍ chō hūnɔ̄ɔ̄ ya̍a̍mɔ̍ɔ̍wa̍a̍ wānāa̍ 
ndūa̍a̍ dīū, ndu̍yɛ̍ mbō sa᷄ŋ pāālā ndāla̍ŋ. Si̍ɔ̍mbu̍la̍ bɛ̄ndūla̍ŋ lā chō nda̍ hūnɔ̄ɔ̄ 
bīyɔ̄ɔ̄, kāni̍ fo̍ndōle̍, Mɛ̄lɛ̄ka̍ chō nda̍ pɛ̄ɛ̄sā. 

6I̍ cho̍ pīɛ̄īle̍ŋ kpe̍e̍kpe̍i̍, le̍ mī wāna̍ pi̍ŋī ni̍ŋ I̍sɔ̄lūɛ̍i̍ yo̍ ō chɛ᷄ŋ Sa̍a̍yɔ̄ŋ. Wānāa̍ fu̍la̍ 
o̍ pūlāle̍ Che̍kɔ̍pū le̍ŋ chōo̍ wa̍, nda̍ yɔ̍nūŋ ni̍ māā wāŋnda̍ I̍sɔ̄lūɛ̄ī, ā wā ni̍ŋ bɔ̍ɔ̍ a̍ 
kɔ̄l kɛ̄ndɛ̄, bōōndi̍i̍ Mɛ̄lɛ̄ka̍ mīŋgī ni̍ŋ nda̍ sūl ndāa̍ o̍ bā ve̍. 

Sa᷅m 54 

Dēēve̍ piɛ̍i̍ ̍Mɛl̄ɛk̄a̍ le̍ mbō mānda̍ ndu̍ ya̍a̍mɔɔ̍w̍a̍ o̍ bā 
1O̍o̍ Mɛ̄lɛ̄ka̍, pīŋi̍ ya̍ fɔ̍ a̍ kpa̍a̍yā nu̍m bɛ̄ndōo̍. Ki̍o̍lu̍ ya᷅mɛ̍i̍ a̍ kpāāyā nu̍m bɛ̄ndōo̍ 
mā ke̍ ya̍ di̍ nūu̍. 

2O̍o̍ Mɛ̄lɛ̄ka̍, yāndi̍i̍ tu̍e̍i̍ pi̍ɛ̍īlē nīle̍ŋ. Ya̍ŋ ni᷅la̍ŋ o̍ dīōmnda̍ cho̍ ya̍ fūlāa̍ o̍ sōndō 
la̍ŋ. 

3Wānāā yōŋgāā bɛ̍ndūa̍a̍ ā bīī ma̍ chīŋa̍la᷅ŋ ya̍. Wānāā kɔ̄l vēsɛ̍i̍ya̍a̍ bɛ̍ndūa̍a̍ ā chō 
ya̍ kɔ̄ɔ̄lī le̍ ya̍ dīyɔ̄ɔ̍, wānāa̍ bu̍u̍la̍ŋ bɛ̍ɛ̍ a̍ Mɛ̄lɛ̄ka̍ o̍kɔ̄ɔ̄ le̍ wa̍. 

4Mɛ̄lɛ̄ka̍ cho̍ wāna̍ ma̍lā ya̍ wo̍ ni̍. Māsānɔ̄ɔ̍ Mɛ̄lɛ̄ka̍ ndu̍ cho̍ wāna̍ chi̍ɔ̍ū yo̍o̍mū 
nūu̍ wo̍ ni̍. 

5Mbɔ̄ māā Mɛ̄lɛ̄ka̍ mīŋgu̍l ya̍a̍mɔ̍ɔ̍wa̍a̍ nīa̍a̍ māa̍ mbō tūsi̍ nda̍ nyɛ̄ pālāa̍ chōo̍ fɔ̍. 
Mɛ̄lɛ̄ka̍ chō nda̍ tɛ̄ɛ̄mbūū, fo̍ndōle̍, Mɛ̄lɛ̄ka̍ chō wānā sa̍kpō. 

6O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ sa̍lāla̍ŋ sōlī o̍ nūmndo̍ a̍ kɔ̄l nūu̍ kpo̍u̍. I̍ cho̍ nu̍m 
ba̍li̍ka̍a̍ mēl Mɛ̄lɛ̄ka̍ Ya̍a̍wɛ̄ɛ̄, fo̍ndōle̍, ā chō wānā kɛ̍ndɛ̄. 

7Nu᷄m pi̍ŋi̍ yōōmū nūu̍ o̍ kpūndɛ̍la̍ ke̍e̍ku̍ ya̍ chōo̍ ki̍nɛ̍i̍ la̍ŋ ni᷄ŋ ni̍. Mi̍ cha᷅ pɛ̍ɛ̍ŋ a̍ 
hɔ̄ltē nīle̍ŋ mɛ̄ɛ̍ ŋ̄ yēm ya̍a̍mɔ̍ɔ̍wa̍a̍ nīa̍a̍ yɛ̍. 

Sa᷅m 55 

Pīɛī̄lē wāna̍ cha᷄ŋ ndɔ ̄o̍ yii̍ ̍ndu̍ de̍fo̍o̍ le̍ŋ 
1O̍o̍ Mɛ̄lɛ̄ka̍, yāndi̍i̍ ya̍ŋ ni᷅la̍ŋ o̍ pīɛ̄īlē nīle̍ŋ. Kɛ̍ɛ̄ ya̍ dīōm te̍ Mɛ̄lɛ̄ka̍. 

2Tu̍e̍i̍ pi̍ɛ̍īlē nīle̍ŋ ndu̍yɛ̍ mā mu̍li̍ ya̍ dīōm. Kɔ̄llo̍ ō lāāsi̍a̍ŋ ya̍ ni᷄ŋ kpo̍u̍ a̍ 
būūla᷄ŋndo̍, 

3kāni̍ fo̍ndōle̍, ya̍a̍mɔ̍ɔ̍wa̍a̍ nīa̍a̍ ā chīŋa̍la᷅ŋ ya̍, ndu̍yɛ̍ ma̍ wā ya̍ dēŋīo̍o̍ chōo̍ 
kpe̍e̍kpe̍i̍. Ā chō ya̍ nyɛ̄ pālāa̍ tūsīo̍o̍ cho̍o̍ kpe̍e̍kpe̍i̍. Ā tūūlu̍ kɔ̄l a̍ ya̍, ā yēēma̍ bɛ̍ɛ̍ 
mā chē ya̍ le̍. 

4Mɔ̍nɛ̍i̍ bɛ̍ndūe̍i̍ ī pɛ̄ o̍ kɔ̄l nūu̍ ni᷄ŋ. Sīōōŋīī bɛ̄ndūīī pīɔ̍mnde̍ ī bīī ya̍. 

5I̍ cho̍ nyīīyāa̍ kpa᷅kpā a̍ sīōōŋīi̍ bi̍ī ya̍ ve̍. Kpɛ̍īyo̍ ō bīī ya̍ bɔ̄ɔ̍. 

6Tē ya̍ i̍i̍ nɔ̍ bɔ̄ɔ̄la̍ŋ pɛ̍, mɛ̄ɛ̍ pīīŋndo̍ chō nu̍a̍ā yɛ̍, I̍ wa̍ chɔ̄nɔ᷄ŋ cho̍o̍ cho̍o̍ mī ya̍ i̍i̍ 
nya̍a̍nu᷄ŋ, le̍ mī yōōmū nūu̍ ndu̍ o̍o̍ sɔ̍la̍ pɛ̄ŋgīo̍o̍. 

7I̍ wa̍ chɔ̄nɔ᷄ŋ cho̍o̍ cho̍o̍ mī ya̍ i̍i̍ ku̍ɛ̍ŋnu᷄ŋ pɔ̍ɔ̍li̍, mī ya̍ i̍i̍ kɔ̍ wa̍ŋnu᷄ŋ o̍ lɛ̄ŋndē 
po̍lte̍ŋ ni᷄ŋ. 

8I̍ wa̍ kēlēŋā nāa̍ cha̍lāa̍ nūūwā chɔ̍chɔ̍, le̍ mī ya̍ i̍i̍ nya̍a̍nu̍ŋ hu̍e̍i̍yīī tɔ̍ɔ̍mɛ̍i̍ 
bɛ̄ndūe̍i̍ he̍ī, a̍ īkpōku̍ kpo᷅ku̍i̍i̍ bɛ̍ndūi̍i̍ cho̍ ya̍ he̍ī chōo̍ ve̍. 

9O̍o̍ Māsānɔ̄ɔ̍ Mɛ̄lɛ̄ka̍, tɛ̍ɛ̍mbu̍u̍ tu̍ūlā wānāā dɛ̍nɛ̍ wɔ̍ɔ̍ŋnda̍ ha̍ā, ndu̍yɛ̍ la̍a̍si̍a̍a̍ 
nda̍ sūɛ̍i̍ o̍ lāsōndō. Bā o̍ bā ya̍ I̍ mu̍li̍ŋ, I̍ cho̍ chɔ̄ɔ̍ wāŋnda̍ sɔ̍ŋgɔ̄la̍ŋ mālɔ̄ɔ̍ a̍ 
sɛ̄ɛ̄ŋgi̍āŋnda̍ŋ chi̍o̍o̍ kpo̍u̍. 

10Īpāla̍ ni̍, īchɔ̄l ni̍, ā lɔ᷅l te̍, ā chō chi̍o̍o̍ bālɔ̄ɔ̍ a̍ kpūndɛ̍la̍ŋ mālɔ̄ɔ̍, mā tūsī wa᷅ŋnda̍ 
nyɛ̄ pālāa̍ chōo̍, 

11ndu̍yɛ̍ mā tōsāl wa᷅ŋnda̍ ka̍fāla̍ŋ. Wānāa̍ ke̍ī kpu᷅ndɛ̍la̍ŋ mālɔ̄ɔ̍ wa̍, a̍ wānāā 
lāchōōwāa̍, ā chō bālɔ̄ɔ̍ o̍ bɛ̍ɛ̄la̍ŋ wāŋnda̍ nyɛ̄ pālāa̍ tūsīo̍o̍ chōo̍. 

12Tē ndu̍ o̍o̍ wa̍ pɛ̍ āā ya̍a̍mɔ̍ɔ̍wa̍a̍ nīa̍a̍ nda̍ cho̍ ya̍ māmɔ̄ɔ̍ ni̍, I̍ wa̍ bīūnɔ᷄ŋ. Tē ndu̍ 
o̍o̍ wa̍ pɛ̍ āā wānāa̍ tu̍l la̍ yɛ̍le̍ŋ nda̍ nda̍ cho̍ ya̍ yōŋgāa̍ kīōlɔ̄ɔ̍ chōo̍ ni̍, I̍ wa̍ nda̍ 
vīōŋnɔ᷄ŋ. 

13Kɛ̍ nūm sūla᷅ŋ nūu̍ kpe̍e̍kpe̍i̍, nu᷄m cho̍ ya̍ ndi̍ tōsāllo̍ ni̍, nu̍m cho̍ cha᷄ŋ nūu̍ wo̍, 
nūm na̍a̍ ŋ̄ nāāŋa᷅ŋ na̍āŋa᷅ŋ bɛ̄ndōo̍ wo̍, 

14nūm na̍a̍ ŋ̍ chi̍ī ba̍lta̍ŋ ndo̍, nūm na̍a̍ ŋ̍ ku̍ā Mɛ̍lɛ̄ka̍ sōōlūūwo̍ dīōm pīlɛ̍ o̍ chi̍ɛ̍i̍ 
Mɛ̄lɛ̄ka̍a̍ ni᷄ŋ ndo̍, nu᷄m cho̍ ya̍ ndi̍ tōsāllo̍ ni̍. 

15Kɛ̍ ya̍a̍mɔ̍ɔ̍wa̍a̍ nīa̍a̍ ki̍nɛ̍i̍, mbɔ̄ māā pīɔ̍mndo̍ ō kōma̍l nda̍ o̍ lēpīlɛ̍ ni᷄ŋ. Mbɔ̄ māā 
ā kēle̍ŋa̍ la̍kɔ̍ chi̍e̍e̍ pīɔ̍m chɔ̍ chɔ̍. Wāŋnda̍ ha̍ā yɔ̄ŋ wɔ̄ɔ̍ŋndo̍ chō ō pīāā o̍ chīɛ̄īlā 
ndāla̍ŋ ni᷄ŋ, ndu̍yɛ̍ mbo̍ wā ō pīāā o̍ kɔ̄ltā ndāla̍ŋ ni᷄ŋ cha̍. 

16Kɛ̍ I̍ cho̍ Mɛ̄lɛ̄ka̍ Ya̍a̍wɛ̄ɛ̍ dīōmndo̍ nyūnāa̍ le̍ mbō māla̍ ya̍, ndu̍yɛ̍ ō chō ya̍ 
chīīndīāā. 

17Īdīi̍ ni̍, īpāla̍ ni̍, īchɔ̄l ni̍, I̍ cho̍ cha᷄ŋndo̍ nāa̍ Mɛ̄lɛ̄ka̍ chūā a̍ nyɛ̄ kīndīlāa̍ cho̍ ya̍ 
chōo̍ wo̍, ndu̍yɛ̍ Mɛ̄lɛ̄ka̍ chō cha᷄ŋ nūu̍ tūēīyɔ̄ɔ̄. 

18Wānāā bɔ̄ɔ̍ bɔ̍ɔ̍ a̍ sa̍a̍ ya̍ a̍ sɔ̍ŋgɔ̄ɔ̍, kɛ̍ Mɛ̄lɛ̄ka̍ chō yōōmū nūu̍ chīīndīāā o̍ sɔ̍ŋgɔ̄ 
ho̍ō ni᷄ŋ, mbō mīīŋgu̍ a̍ ya̍ kɛ̍ndi̍a̍a̍ yɛ̍lɛ̍kɛ̍lɛ̍ɛ̍. 

19Mɛ̄lɛ̄ka̍ cho̍ o̍ kpe̍ŋgbe̍i̍ ndɔ̍ lēmāsāa̍ chōo̍ kāni̍ ma̍si̍ndɛ̄ wo̍, 

ō chō pīɛ̄īlē nīle̍ŋ tūēīyɔ̄ɔ̄ mbō yēm nda̍. Wāŋnda̍ ha̍ā ā cho̍ wa̍nāa̍ ma̍ŋga̍la̍ŋ te̍, 
ndu̍yɛ̍ ā nɔ̍ i̍si̍o̍o̍ŋ le̍ Mɛ̄lɛ̄ka̍ le̍. 

20Chāa̍ŋ ni̍ pa̍a̍ndōo̍ ō chīŋa̍la᷅ŋ cha̍a̍ŋāā ndūa̍a̍, 

ō tɛ̄ɛ̄mbu̍u̍ kpe̍ma̍ wa̍ nda̍ tɛ̄ɛ̄ŋ nda̍ nda̍ā wo̍. 

21Dīōmndā kɛ̄ndɛ̄la̍ la̍a̍ fu̍lā ndu̍ o̍ sōndōla̍ŋ, mɛ̄ɛ̍ su̍kɛ̄i̍yo̍ yēēla̍ nu̍a̍ā yɛ̍, le̍nde̍ la̍a̍ 
ye̍e̍la̍ ni̍, kɛ̍ mɛ̄ɛ̄māā nɛ̄īyɔ᷄ŋ bɛ̍ndōo̍ wa̍ o̍ kɔ̄l ndɔ̄ɔ̍ ni᷄ŋ le̍ ya̍. Dīōmndā ndɔ̄la̍ŋ mɛ̄ɛ̍ 
chūɛ̄īya̍ŋ mā nīŋgīlā wa̍nā nu̍a̍ā yɛ̍, le̍nde̍ la̍ wa̍ ni̍. Kɛ̍ mi̍ dīōmndālāŋ lā hu᷄ŋ 
si̍mnu᷄ŋ mɛ̄ɛ̍ mūɛ̄ī fāŋīī lūɛ̍i̍yɛ̍i̍ ī wā nu̍a̍ā yɛ̍. 

22Chɔ̍m Mɛ̄lɛ̄ka̍ Ya̍a̍wɛ̄ɛ̍ bā nūm ha̍vɛ̍i̍yo̍, ō nɔ̄lā mbō māla̍ nu̍m. Mɛ̄lɛ̄ka̍ me᷅l 
wa̍nāa̍ cho̍ ndu̍ o̍ hɔ̄l sa̍kpō wa̍ mī ya̍a̍mɔ̍ɔ̍wa̍ yēm nda̍ le̍. 

23O̍o̍ Mɛ̄lɛ̄ka̍, I̍ si̍nā māā wānāā dīyāā ŋ̄wāŋndā chīe̍e̍ya̍ ha̍ā, a̍ wānāā lāchōōwāa̍ 
ha̍ā, te̍le̍ŋ nda̍ pīɔ̍mndo̍ ō cho̍ fu̍u̍lūū le̍, mā yɔ̍ŋ nda̍ chi̍e̍e̍ pīɔ̍m. Kɛ̍ ya̍ ya̍, I̍ dɔ̍ū 
tīīnda᷄ŋ nūu̍ o̍ nūm ni̍ŋ. 

Sa᷅m 56 

Pīɛī̄le̍ŋ a̍ tīīnda᷄ŋndo̍ dɔw̄ɔɔ̄ ̍o̍ Mɛl̄ɛk̄a̍ niŋ᷄ o̍kɔɔ̄ ̄
1O̍o̍ Mɛ̄lɛ̄ka̍, yi̍ya̍ŋ ya̍ chōo̍ fɔ̍, kāni̍ fo̍ndōle̍, ya̍a̍mɔ̍ɔ̍wa̍ ā sāa̍ ya̍ a̍ sɔ̍ŋgɔ̄ɔ̍. Wānāa̍ 
tu̍l la̍ yɛ̍le̍ŋ nda̍ ā chō ya̍ nīīlōo̍ nyɛ̄ pālāa̍ tūsīo̍o̍ chōo̍ kpɛ᷅ŋ. 

2Ā chō ya̍ nīīlōo̍ chīŋa̍la᷅ŋndo̍ kpɛ᷅ŋ a̍ sɔ̍ŋgɔ̄ɔ̍. Wānāa̍ chi̍ŋa̍la᷅ŋ ya̍ a̍ sɔ̍ŋgɔ̍ɔ̍ wa̍ ā 
chō ā bɔ̄ɔ̍, chīŋa̍la᷅ŋndo̍ ya̍ o̍ yōŋgā bɛ̍ndōo̍ ni᷄ŋ. 

3O̍o̍ Mɛ̄lɛ̄ka̍, tē sīōōŋnde̍ bīī ya̍ pɛ̍, nūm ya̍ I̍ ti̍i̍nda̍ŋ le̍ ya̍ mālāa̍ ni̍. 

4I̍ dɔ̍ū tīīnda᷄ŋ nūu̍ o̍ Mɛ̄lɛ̄ka̍ ni᷄ŋ, le̍la̍ŋ sīōōŋīī bi̍ī ya̍ le̍. Mɛ̄ɛ̍ mī sa̍ŋga̍la̍ Mɛ̄lɛ̄ka̍, 
fo̍ndōle̍ le̍ būŋgāŋ o̍ chūe̍l la̍ wo̍ŋ. 

Ō yɛ̄ɛ̍nɛ̍ wāna̍ chi̍o̍o̍ ō nɔ̄lā yɛ̍ mbō tōsa̍l la̍? 

5Ya̍a̍mɔ̍ɔ̍wa̍a̍ nīa̍a̍ ā nīīlū ya̍ sōndōo̍ nūūvīa̍a̍ kpɛ᷅ŋ, le̍ ya̍ nyɛ̄ pālāa̍ tūsīo̍o̍ chōo̍. 
Yīya᷄ŋnda̍ ndāla̍ŋ kpo̍u̍ le̍ ya̍ nyɛ̄ pālāa̍ tūsīo̍o̍ chōo̍ ko̍ni̍. 

6Ā yīīna᷅ŋ, ma̍ kɔ̍ vi̍ŋi᷄ŋ, ma̍ wā ya̍ mɛ̄ŋgɛ̄lāa̍ le̍ yōōmū nūu̍ tɛ̄ɛ̄mbūūwo̍. 

7Ma᷅l nda̍ mā hɛ̄lu᷄ŋ te̍ Mɛ̄lɛ̄ka̍. Dɔ̍u̍nu̍ŋ tu̍mbe̍ a̍ wāŋnda̍ ha̍ā mā yēm nda̍. 

8Nyɛ̄ pālāā o̍ nyɛ̄ pālāa̍ cho̍ ya̍ kēēkōo̍ chōo̍, ā nɔ̄ ndu̍ o̍ bā ō pōōnyīāā kpo̍u̍. 
Mɛ̍mɛ̍ma̍ cho̍ ya̍ tōlɔ̄ɔ̍ ki̍nɛ̍i̍ ya̍ŋ, mā chō nu̍m o̍ bā mā pōōnyīāā mā pīlɛ̍ŋ pi̍lɛ̍ŋ 
kpo̍u̍, mi̍ mā wā mā kɛ̄sīāā o̍ yāu̍ nu̍m lāko̍na̍a̍ ni᷄ŋ. 

9I̍ si̍nā māā tē I̍ nyu̍na̍ nu̍m dīōm le̍ mālāa̍ pɛ̍, ya̍a̍mɔ̍ɔ̍wa̍a̍ nīa̍a̍ ā chō mūli᷄ŋ mā 
nyāānu̍ŋ. Ke̍ŋ kpe̍e̍kpe̍i̍ chɔ̍m ya̍ ni̍ māā nūm Mɛ̄lɛ̄ka̍ ā chō a̍ ya̍ la̍tu̍lu̍. 

10Mɛ̄ɛ̍ mī sa̍ŋga̍la̍ Mɛ̄lɛ̄ka̍ Ya̍a̍wɛ̄ɛ̄, fo̍ndōle̍ le̍ būŋgāŋ o̍ chūe̍l la̍ wo̍ŋ. 

11I̍ dɔ̍ū tīīnda᷄ŋ nūu̍ o̍ Mɛ̄lɛ̄ka̍ ni᷄ŋ, le̍la̍ŋ sīōōŋīī bi̍ī ya̍ le̍. 

Ō yɛ̄ɛ̍nɛ̍ wāna̍ chi̍o̍o̍ ō nɔ̄lā yɛ̍ mbō tōsa̍l la̍? 

12O̍o̍ Mɛ̄lɛ̄ka̍, I̍ cho̍ būŋgɛ̄ī nīi̍ ya̍ I̍ chūe̍l nu̍mnde̍ pēēlū, mī to̍sa̍ nyɛ̄ ya̍ I̍ di̍mi̍ wo̍. 
I̍ cho̍ sa̍lāla̍ŋ sōlī o̍ nūmndo̍ le̍ nu̍m ba̍li̍ka̍a̍ mēllo̍. 

13Kāni̍ fo̍ndōle̍, le̍ mɛ̄ɛ̍ ŋ̄ sōli̍ ya̍ pīɔ̍mndo̍ o̍ bā, ndu̍yɛ̍ ma̍ tōsā ya̍a̍mɔ̍ɔ̍wa̍a̍ nīa̍a̍ ā 
yi᷄m ya̍ le̍ yɛ̍. Nyɛ̄ ko̍ŋ to̍sa̍ ni̍ mi̍ wa᷅ hāū ba̍lɔ̄ɔ̍ nūm Mɛ̄lɛ̄ka̍ o̍ hɔ̄l, O̍ nyɛ̄ nūm 
wa̍wo̍ŋ cho̍ dīōndɔ̄ɔ̍ wānāa̍ cho̍ yōōmū wa̍ chōo̍ wo̍ ni᷄ŋ. 

Sa᷅m 57 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍, yāndi̍i̍ yi̍ya̍ŋ ya̍ chōo̍ fɔ̍, kāni̍ fo̍ndōle̍, o̍ nūmndo̍ ya̍ I̍ hu᷅ŋ ni̍ le̍ mā 
ma̍nda̍ ya̍. Tē kpūndɔ̍ɔ̍ ō kōma̍l la̍ pɛ̍, nāa̍ nūm chu̍a̍ ya̍ I̍ hu᷅ŋ ni̍ le̍ mā ma̍nda̍ ya̍, 
ha̍a̍a̍ mī kpūndɛ̍ kōŋ ō hīōū ya̍ chōo̍. 

2I̍ cho̍ cha᷄ŋndo̍ nāa̍ Mɛ̄lɛ̄ka̍ hi̍o̍ū kpo̍u̍ wo̍, O̍ ma̍lā ya̍ o̍ bālāhāvɛ̍i̍la̍ nīla̍ŋ ni᷄ŋ, mbō 
tōsa̍ mī wa̍ mɛ̄ɛ̍ o̍ ye̍e̍ma̍ ya̍ mī wa̍ yɛ̍ wo̍. 

3Mɛ̄lɛ̄ka̍ chō lō ɛ̄chɛ̍nɛ̄ mbō māla̍ ya̍, mbō chīīndi̍a̍a̍ yōōmū nūu̍. Wānāa̍ cho̍ ya̍ 
nyɛ̄ pālāa̍ tūsīo̍o̍ chōo̍ wa̍, ō chō tōsā mī si̍ɔ̍mbu̍la̍ŋ lā bīī nda̍. Mɛ̄lɛ̄ka̍ chō hīōūwɔ̄ɔ̄ 
lāchī a̍ ya̍ kāālāa̍ le̍ te̍le̍ŋ o̍ te̍le̍ŋ, ndu̍yɛ̍ mbō chɔ᷄m ya̍ sa̍kpōyɛ̍i̍ ndūɛ̍i̍. 

4Ya̍a̍mɔ̍ɔ̍wa̍ ā chō ya̍ ā bālāā kpɔ̍kɔ̍su̍. Mɛ̄ɛ̍ kpɔ̍kūŋnda̍ ā wā nu̍a̍ā a̍ yīa̍a̍ŋ mā 
yēēma̍ le̍ vīsīŋ wāŋndā chīe̍e̍ya̍ dīo̍o̍ yɛ̍, le̍nde̍ ya̍a̍mɔ̍ɔ̍wa̍a̍ nīa̍a̍ ha̍ā ā chō ni̍. 
Chīŋndo̍ŋ nda̍ o̍ lāsōndō lūɛ̄īyɔ̄ɔ̍ nu̍a̍ā ŋ̄ chā āā ba̍lta̍ŋ, kɛ̄lɛ̄ŋgāā chīŋūa̍ŋ ni̍. 
Dīɔ̄ɔ̄mūīī ndɛ̄i̍ lūɛ̄īyɔ̄ɔ̍ nu̍a̍ā ŋ̄ chā āā mɔ̄ɔ̄ŋ fāŋndo̍ŋ ni̍. 

5O̍o̍ Mɛ̄lɛ̄ka̍, chɔ̍m mɛ̄ɛ̍ ŋ̄ chō wāna̍ kpāāyā yɛ̍ o̍ ha̍la̍a̍ ni᷄ŋ cho̍o̍ cho̍o̍, ndu̍yɛ̍ mā 
chɔ̍m nāŋɔ̄ɔ̄ nu̍m bɛ̍ndōo̍ o̍ chi̍e̍ēŋndo̍ chōo̍ kpo̍u̍. 

6Ya̍a̍mɔ̍ɔ̍wa̍a̍ nīa̍a̍ ā ye᷄ŋ ya̍ yāŋɔ̄ɔ̄le̍ŋ o̍ nɛ̄i̍ le̍ ya̍ bīyɔ̄ɔ̍. Kɔ̄l nūu̍ ō tāmbu̍ ō bɔ̄ɔ̍. Ā 
tūu̍ ya̍ so̍o̍ŋndo̍ o̍ nɛ̄i̍ le̍ mī de̍l lēni᷄ŋ, kɛ̍ nda̍ pi̍la̍ ā de᷄l o̍ so̍o̍ŋ ka̍lāa̍ ni᷄ŋ. 

7O̍o̍ Mɛ̄lɛ̄ka̍, I̍ dɔ̍ū tīīnda᷄ŋ nūu̍ kpo̍u̍ o̍ nūm ni̍ŋ. Nūm ya̍ I̍ ti̍i̍nda̍ŋ ni̍. I̍ cho̍ nu̍m 
sāŋgālā o̍ chōndo̍ŋ ni᷄ŋ, ndu̍yɛ̍ mī lɔ̍ɔ̄ nyɛ̄ chāa̍. 

8I̍ cho̍ tīōndɔ̄ɔ̄ ndu̍yɛ̍ mī so̍li̍ chōndo̍ŋ. I̍ cho̍ tīōndɔ̄ɔ̄ mī lɔ̍ɔ̄ tōwa̍ nūu̍, ndu̍yɛ̍ a̍ nyɛ̄ 
chāā lēyōō wo̍ ō pīlɔ̍ɔ̍. I̍ cho̍ tīōndɔ̄ɔ̄ lɔ̍ɔ̍ pa̍ mī pāa̍le̍ŋ lē sɛ̄. 

9O̍o̍ Māsānɔ̄ɔ̍ Mɛ̄lɛ̄ka̍, I̍ cho̍ nu̍m ba̍li̍ka̍a̍ mēl wāŋnda̍ tɛ̄ɛ̄ŋ. I̍ cho̍ nu̍m sāŋgālā o̍ 
chōndo̍ŋ ni᷄ŋ lɛ᷅ŋnde̍ tɛ̄ɛ̄ŋ. 

10Kāālā ŋ̄ kāāla̍ ŋ̄wāŋndā chīe̍e̍ wo̍, le̍ te̍le̍ŋ o̍ te̍le̍ŋ ō chō lēchōo̍, ndu̍yɛ̍ kāālā kōŋ 
chō ō bɛ̄ndū, māā chɔ̍ŋ lɛ᷅ŋ he̍l o̍ ha̍la̍. Sa̍kpōyɛ̍ī nūmnde̍ ī chō ī bɛ̄ndū, māā chɔ̍ŋ 
lɛ᷅ŋ kɔ̍ o̍ ha̍la̍. 

11O̍o̍ Mɛ̄lɛ̄ka̍, chɔ̍m mɛ̄ɛ̍ ŋ̄ chō wāna̍ kpāāyā yɛ̍ o̍ ha̍la̍a̍ ni᷄ŋ cho̍o̍ cho̍o̍, ndu̍yɛ̍ mā 
chɔ̍m nāŋɔ̄ɔ̄ nu̍m bɛ̍ndōo̍ o̍ chi̍e̍ēŋndo̍ chōo̍ kpo̍u̍. 

Sa᷅m 58 

Pīɛī̄le̍ŋ le̍ mī Mɛl̄ɛk̄a̍ tūsi ̍wānāā dɛn̍ɛ ̍wɔɔ̍ŋ̍nda̍ nyɛ ̄pālāa̍ chōo̍ 
1Nya̍ wānāa̍ cho̍ wāŋnda̍ chīla̍ŋnda̍, lā lāāla̍ŋ māā lā dīmī to᷅nya̍a̍? Lā kīālū pa̍ 
ya᷅mɛ̍i̍ tōnyɛ̍i̍ wāŋnda̍ tɛ̄ɛ̄ŋ? 

2Lā cho̍ wa̍nāa̍ di̍mi̍ tōnya̍ le̍. Le̍ te̍le̍ŋ o̍ te̍le̍ŋ lā chō kɛ̄ɛ̄sīa̍a̍ o̍ kɔ̄ltā nyāla̍ŋ ni᷄ŋ 
mɛ̄ɛ̍ nya̍ tōsāl wa᷅ŋnda̍ kāfāla̍ŋ yɛ̍. Mi̍ lā lō o̍ ko̍ŋ mi̍ lā wā kēīyo̍ sɔ̍ŋgɔ̄la̍ŋ mālɔ̄ɔ̍ o̍ 
chi̍e̍ēŋndo̍ chōo̍. 

3Wānā dɛ̍nɛ̍ wɔ̍ɔ̍ŋnda̍ nda̍, dīmīo̍o̍ nu̍a̍ā mā vēlu᷄ŋ o̍ chi̍e̍ēŋndo̍ chōo̍, mā kāndu̍ 
bɛ̍ɛ̍ sɔ̍ɔ̍ŋ wɔ̍ɔ̍ŋndo̍ŋ tōsāa̍. Dīmīo̍o̍ nu̍a̍ā mā fūla̍ o̍ dēmbēla̍ kālāa̍ ndāa̍ ni᷄ŋ, mā 
kāndu̍ bɛ̍ɛ̍ bi̍o̍ndɔ᷄ŋnda̍ŋ tōsāa̍, mā sīmnu᷄ŋ wa̍nāā lāchōōwā. 

4Wānāā dɛ̍nɛ̍ wɔ̍ɔ̍ŋnda̍, mɛ̄ɛ̍ yɛ̍īmā kɛ̄ūwo̍ mā wɔ̄u̍ nu̍a̍ā yɛ̍, le̍nde̍ dīōmndā 
ndāla̍ŋ lā wɔ̄u̍ ni̍. Mɛ̄ɛ̍ yɛ̍lɛ̄ nīlā bāŋu̍lɛ̍i̍yo̍ ō chō nu̍a̍ā yɛ̍, le̍nde̍ nda̍ chō ni̍. 

5Yɛ̍lɛ̄ wāā le̍nde̍, ō tu̍i̍ī wāna̍ ŋ̄kɛ̄ū wo̍ dīōm te̍, mɛ̄ɛ̍ mɛ̄ɛ̍ wāna̍ ŋ̄kɛ̄ūwo̍ ō nɔ̍ kɔ̍l 
kālo̍o̍, ō tu̍i̍ī ndu̍ dīōm te̍. 

6Ya̍a̍mɔ̍ɔ̍wa̍a̍ nīa̍a̍ ā chō māchūāā mɛ̄ɛ̍ kpɔ̍kūŋāā fɔ̍ŋndu̍a̍a̍ ā chō nu̍a̍ā yɛ̍ a̍ yōlɛ̄i̍. 
O̍o̍ Mɛ̄lɛ̄ka̍, bɛ̄ɛ̄ŋu̍u̍ nda̍ chīŋndo̍ŋ o̍ lāsōndō. So̍o̍lu̍u̍ nda̍ chīŋndo̍ŋ o̍ lāsōndō 
Mɛ̄lɛ̄ka̍ Ya̍a̍wɛ̄ɛ̄, 

7To̍sa̍ mā lo̍ mɛ̄ɛ̍ mɛ̄ŋnda̍ŋ mā hīāū nu̍a̍ā wānā chi᷅ lɛ̍ ma̍ŋ te̍ yɛ̍. To̍sa̍ mā sīmnu᷄ŋ 
mɛ̄ɛ̍ nda̍ nīɔ̄ū nu̍a̍ā bīllo̍ mbō vēsa̍ yɛ̍. 

8To̍sa̍ mā lo᷄ mɛ̄ɛ̍ chɔ̄mndo̍ ō lō nu̍a̍ā mɛ̄ɛ̍ bōo̍ ndɔ̄ɔ̍ mī wānā che᷅ ni᷅ŋ yɛ̍. To̍sa̍ mī 
ī yɔ̄nu̍ŋ a̍ nda̍ mɛ̄ɛ̍ nda̍ vīīkūū nu̍a̍ā chɛ̄lɛ̍kpɔ̍ɔ̍ ō de᷅l nyɛ᷅ wa̍wo̍ŋndo̍ lēhɔ̄l tē yɛ̍. 

9Lɔ̍ɔ̍ pa̍ ni᷅ŋ mā sīna̍ a̍ ndi̍ o̍kɔ̄ɔ̄, ā wā ni᷅ŋ ā tɛ̄ɛ̄mbāā, mɛ̄ɛ̍ nda̍ tɛ̄ɛ̄mbūū nu̍a̍ā bīllo̍ 
yɛ̍. Ā chō lō yōōmū mī nūm Mɛ̄lɛ̄ka̍ mā dɔ̄ɔ̄nu᷄ŋ tu̍mbe̍ a̍ nda̍ o̍ ka̍lā ka̍lā, mā ba̍su̍ 
nda̍ tɛ̍ɛ̍. 

10Tē wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ ā chē pɛ̍ mɛ̄ɛ̍ Mɛ̄lɛ̄ka̍ mīŋgūl ni̍ŋ wa̍nāā 
dɛ̍nɛ̍ wɔ̍ɔ̍ŋnda̍ māa̍ yɛ̍ pɛ̍, ā chō nya̍a̍le̍ dɔ̍ɔ̍nɔ᷄ŋ. Ndu̍yɛ̍ ā hūŋ ni̍ŋ mā hu᷄ŋ wa᷅ 
kēēkōo̍ o̍ kōo̍ma̍ wānāā dɛ̍nɛ̍ wɔ̍ɔ̍ŋnda̍ ha̍ā ni᷄ŋ. 

11A̍ te̍le̍ŋ ko̍ŋ, wāŋnda̍ ā chō hūnɔ̄ɔ̄ dīmī āā, “Tōnya̍ kpe̍e̍kpe̍i̍ i̍ cho̍ ni̍, wānāa̍ cho̍ 
sa̍kpō Mɛ̄lɛ̄ka̍ o̍ hɔ̄l la̍, fāndāa̍ Mɛ̄lɛ̄ka̍ fāndā nda̍ ni̍. Mɛ̄lɛ̄ka̍ chō a̍ tōnya̍ kpe̍e̍kpe̍i̍, 
o̍ ki̍lūl wa᷅ŋnda̍ o̍ chi̍e̍ēŋndo̍ ni᷄ŋ ya᷅mɛ̍i̍ yo̍.” 

Sa᷅m 59 

Māsāa̍ Dēēve̍ pīɛi̍ ̍Mɛl̄ɛk̄a̍ le̍ mbō mānda̍ ndu̍ 
1O̍o̍ Mɛ̄lɛ̄ka̍ nūu̍, yāndi̍i̍ so̍li̍ ya̍ ya̍a̍mɔ̍ɔ̍wa̍a̍ nīa̍a̍ o̍ bā. Ma̍nda̍ ya̍ Mɛ̄lɛ̄ka̍, wānāa̍ 
chi̍ŋa̍la᷅ŋ ya̍ ha̍ā wa̍ ā ti̍ū ya̍ bā le̍. 

2Ba̍ŋa̍ ya̍ wānāā dɛ̍nɛ̍ wɔ̍ɔ̍ŋnda̍ ha̍ā o̍ bā. Pi̍ŋi̍ yo̍o̍mū nūu̍ wānāā dīyāā ŋ̄wāŋndā 
chi̍e̍e̍ya̍ ha̍ā o̍ bā. 

3Mɛ̍ɛ̍nda̍ŋ mā chē mɛ̄ɛ̍ nda̍ chō ya̍ mɛ̄ŋgɛ̄lāa̍ le̍ ya̍ dīyɔ̄ɔ̍ yɛ̍. Wānāā kɔ̄l vēsɛ̍i̍ya̍a̍ 
bɛ̍ndūa̍a̍ ā bīī ma̍ yīīna᷅ŋ le̍ ya̍ sīmūllo̍. Ndu̍yɛ̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ Mɛ̄lɛ̄ka̍ 
Ya̍a̍wɛ̄ɛ̄, kɛ̄lɛ̄ŋgāāle̍ mī to̍sa̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ. 

4I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍, kɛ̍ ma̍ bɛ̍ɛ̍ndīa̍ŋ le̍ ya̍ chīŋa̍la᷅ŋndo̍. Chɔ̍ŋ fɔ̍ Mɛ̄lɛ̄ka̍ mā 
ma̍la̍ ya̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, yāndi̍i̍ chɔ̍ŋ fɔ̍ 
mā tu̍si̍ lɛ̄ŋīi̍ kɛ̍ɛ̍ he̍ī nu̍m ki̍nɛ̍i̍ ye̍ nyɛ̄ pālāa̍ chōo̍. Wānāā dɛ̍nɛ̍ wɔ̍ɔ̍ŋāa̍ pi̍sī ha̍ā 
chāāŋāā ndāa̍ a̍ lāsōndō wa̍ ki̍nɛ̍i̍, ō pīlɛ̍ bɛ̍ɛ̍ mɛ̍ī yōōmū le̍. 

6Tē ā kɔ᷄ ni̍i̍lū bālɔ̄ɔ̍ pɛ̍ kpɛ᷅ŋ, mɛ̄ɛ̍ tūŋnda̍ ā wā nu̍a̍ā bālɔ̄ɔ̍ a̍ būsɔ̄ɔ̍ yɛ̍, le̍nde̍ nda̍ 
wā mi̍i̍ŋgōo̍ īchɔ̄l ā dēŋīo̍o̍ ni̍, mā hu᷄ŋ ba̍lū o̍ bɛ̍ɛ̄la̍ŋ kpo̍u̍. 

7Ya̍ŋ ni᷅la̍ŋ mā tūēī dīōmndā wɔ̄ɔ̍ŋnda̍ cho̍ nda̍ fūlāa̍ o̍ lāsōndōla̍ŋ, ndu̍yɛ̍ a̍ 
kɔ̄ŋgɔ̄līa̍ŋnda̍ nda̍ chō la̍ŋ. Dīōmnda̍ fu̍lā nda̍ o̍ lāsōndōla̍ŋ, lūɛ̄īyɔ̄ɔ̍ nu̍a̍ā ŋ̄ chā āā 
mūɛ̄ī fāŋnde̍ ni̍. Kɛ̍ a̍ ko̍ŋ kpo̍u̍ ma̍ wā yīya᷄ŋndo̍ māā wānā o̍ wānā cho̍ tu̍e̍i̍yɔ̄ɔ̍ 
nyɛ̄ nda̍ chō dīmīo̍o̍ wo̍ le̍. 

8Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, māmɔ̄ɔ̍ ko̍ni̍ ŋ̄ mām nda̍ ni̍. Lɛ̄ŋīi̍ kɛ̍ɛ̍ he̍ī nu̍m ki̍nɛ̍i̍ ye̍, 
nyɛ̄ fo̍ndō fu̍u̍ ŋ̄ chē ndi̍ ni̍. 

9O̍o̍ Mɛ̄lɛ̄ka̍, nu᷄m cho̍ kpāāya̍ nūu̍ ni̍. I̍ cho̍ nu̍m sāŋgālā o̍ chōndo̍ŋ ni᷄ŋ. Nu᷄m cho̍ 
wāna̍ ma̍ndā ya̍ wo̍ ni̍ Mɛ̄lɛ̄ka̍. 

10Mɛ̄lɛ̄ka̍ nūu̍ ō kāāla̍ ya̍ bɔ̄ɔ̍, ō chō ya̍ sɔ̄ɔ̄ŋgūū īkɛ̄i̍ mbō māla̍ ya̍. 

Ō chō tōsā mī che᷅ a̍ hɔ̄ltē nīle̍ŋ pɛ̍ɛ̍ŋ, mɛ̄ɛ̍ o̍ ya᷅m ni̍ŋ ya̍a̍mɔ̍ɔ̍wa̍a̍ nīa̍a̍ yɛ̍. 

11Kɛ̍ yāndi̍i̍ Mɛ̄lɛ̄ka̍, di̍ī wāŋnda̍ ha̍ā le̍, yɔ̄ŋi̍ wānāā nīa̍a̍ ā pūɛ̄ɛ̄nu̍ŋ nyɛ̍ yɔ̍nu̍ŋ 
ndo̍. O̍o̍ Māsānɔ̄ɔ̍ Mɛ̄lɛ̄ka̍, Mɛ̄lɛ̄ka̍ ma̍ndā na̍a̍ wo̍, sɛ̍ŋi̍ wa᷅ŋnda̍ ha̍ā a̍ kpāāyā 
nu̍mndo̍ ndu̍yɛ̍ mā yēm nda̍. 

12Wāŋnda̍ ha̍ā dīōmnda̍ fu̍lā nda̍ o̍ lāsōndōla̍ŋ ki̍nɛ̍i̍, dīōmndā yɔ̄ŋ wɔ̄ɔ̍ŋnda̍ŋ 
kpo̍sōŋ la̍ cho̍ ni̍. To̍sa̍ mā hāu̍ o̍ yōŋga̍ nda̍ pi̍la̍ chō kīōlɔ̄ɔ̍ wo̍, mɛ̄ɛ̍ vīsīo̍o̍ ō hāū 
nu̍a̍ā o̍ yāŋɔ̄ɔ̄le̍ŋ yɛ̍. Le̍ dīōmndā wɔ̄ɔ̍ŋnda̍ cho̍ nda̍ fūlāa̍ o̍ lāsōndōla̍ŋ, ndu̍yɛ̍ a̍ 
chōōlā nda̍ chō dīmīo̍o̍ la̍ŋ, 

13dɔ̍u̍nu̍ŋ tu̍mbe̍ a̍ nda̍ ndu̍yɛ̍ mā tɛ̍ɛ̍mbu̍u̍ nda̍. Tɛ̍ɛ̍mbu̍u̍ nda̍ kpo̍u̍, ō pīlɛ̍ bɛ̍ɛ̍ 
mɛ̍ī yōōmū le̍. O̍ ko̍ŋ, mī wānā o̍ wānā si̍na̍ māā nūm Mɛ̄lɛ̄ka̍, nu᷄m cho̍ māsāa̍ 
lɛ̄ŋndē I̍sɔ̄lūɛ̍i̍le̍ŋ chōo̍ ni̍, ndu̍yɛ̍ ma̍ wā vɛ̄lɛ̄ māsāa̍ chi̍e̍ēŋndo̍ ho̍ō kpo̍u̍ cho̍o̍. 

14Tē ā kɔ᷄ ni̍i̍lū bālɔ̄ɔ̍ pɛ̍ kpɛ᷅ŋ, mɛ̄ɛ̍ tūŋnda̍ ā wā nu̍a̍ā bālɔ̄ɔ̍ a̍ būsɔ̄ɔ̍ yɛ̍, le̍nde̍ nda̍ 
wā mi̍i̍ŋgōo̍ īchɔ̄l a̍ dēŋīo̍o̍ ni̍, mā hu᷄ŋ ba̍lū o̍ bɛ̍ɛ̄la̍ŋ kpo̍u̍. 

15Mɛ̄ɛ̍ tūŋnda̍ ā wā nu̍a̍ā bālɔ̄ɔ̍ o̍ bɛ̍ɛ̄la̍ŋ le̍ nyɛ̄ dīa̍a̍ yɛ̍, le̍nde̍ nda̍ wā ba̍lɔ̄ɔ̍ ni̍. 
Ndu̍yɛ̍ tē ā sɔ̄la̍ nyɛ᷅ dīāā lētūu̍ le̍, mā kōŋu̍l kpe̍le̍ŋ. 

16Kɛ̍ I̍ cho̍ chōnde̍i̍ sōlī a̍ kpāāyā nu̍mndo̍ o̍kɔ̄ɔ̄ Mɛ̄lɛ̄ka̍. Īdīi̍ o̍ īdīi̍ I̍ cho̍ wā chōnde̍i̍ 
sōlīo̍o̍ a̍ kāālā nu̍m ŋ̄ nɔ̄ le̍ ya̍ le̍ te̍le̍ŋ o̍ te̍le̍ŋ ndo̍, kāni̍ fo̍ndōle̍, nu᷄m cho̍ wāna̍ 
ma̍ndā ya̍ wo̍ ni̍ Mɛ̄lɛ̄ka̍. Tē dɛ̍nɛ̍ pa̍lāa̍ ō kōma̍l la̍ pɛ̍, nāa̍ nūm chu̍a̍ ya̍ I̍ hu᷅ŋ ni̍ 
le̍ mā ma̍nda̍ ya̍. 

17O̍o̍ Mɛ̄lɛ̄ka̍, nu᷄m cho̍ kpāāya̍ nūu̍ ni̍. I̍ cho̍ nu̍m sāŋgālā o̍ chōndo̍ŋ ni᷄ŋ. Nu᷄m cho̍ 
wāna̍ ma̍ndā ya̍ wo̍ ni̍ Mɛ̄lɛ̄ka̍. Kāālā ŋ̄ kāāla̍ ya̍ wo̍ ō chō ō bɔ̄ɔ̍. 

Sa᷅m 60 

Pīɛī̄le̍ŋ le̍ bāŋāa̍ sɔl̄āa̍ 
1O̍o̍ Mɛ̄lɛ̄ka̍, a̍ kɛ̍ɛ̍ na̍a̍ ndu̍yɛ̍ ma̍ pīāl sāāsā ka̍lā ka̍lā ndu̍ o̍o̍ ma̍ndā na̍a̍ wo̍. Ma̍ 
lō o̍ ko̍ŋ ma̍ dūāūnu᷄ŋ tu̍mbe̍ a̍ na̍a̍, kɛ̍ yāndi̍i̍ to̍sa̍ mī ŋ̄ mīīŋgu̍ mɛ̄ɛ̍ na̍a̍ ŋ̄ wa̍ yɛ̍. 

2Ma̍ tōsā mi̍ lɛ̄ŋnde̍ŋ lē hīīlu᷄ŋ, ndu̍yɛ̍ mi̍ lē kūmbi᷄ŋ. Kɛ̍ yāndi̍i̍ to̍sa̍ mī lē mīīŋgu̍ 
mɔ̄ɔ̄sā mɛ̄ɛ̍ le̍ wa̍ yɛ̍, kāni̍ fo̍ndōle̍ lē chō hīīlɔ᷄ŋndo̍ bɔ̄ɔ̍. 

3A̍ to̍sa̍ mi̍ na̍a̍ wānāā nūmnda̍ ŋ̄ sāŋgā sāŋgāa̍ pīla̍. 

A̍ to̍sa̍ mi̍ ŋ̄ yɔ̄nu᷄ŋ mɛ̄ɛ̍ wāŋndo̍ ō kōl nu̍a̍ā mūɛ̄īmā mākīle̍pīi̍ya̍ŋ mī mā bīī ndu̍ 
bīyɔ̄ɔ̄ bɛ̄ndōo̍ yɛ̍. 

4Wānāa̍ nɔ̍ bɛ̄ɛ̄le̍ŋ le̍ nūm nda̍, ma̍ lō o̍ ko̍ŋ ma̍ hēēlūl nda̍ bēēndi̍ɛ̍īyo̍ māā 
tāāmāsi̍, le̍ mā nyāānu̍ŋ yɔ̄ŋi̍ ya̍a̍mɔ̍ɔ̍wa̍ ā tɛ̄ɛ̄mbu̍u̍ nda̍. 

5Mu̍li̍ na̍a̍ dīōm ndu̍yɛ̍, mā to̍sa̍ a̍ kpāāyā nu̍m bɛ̄ndōo̍ mī ŋ̄ yēm. Ko̍ŋ to̍sā ni̍ mī 
na̍a̍ wānāā nūmnda̍, na̍a̍ ŋ̄ kāāla̍ ha̍ā wa̍ mī ŋ̄ chīnda̍. 

6Mɛ̄lɛ̄ka̍ lo̍ ɛ̄chɛ̍nɛ̄, mbo̍ sūāā, mbo̍ dīmī āā, “A̍ kpāāya̍ ya̍ I̍ nɔ̍ le̍ ya̍a̍mɔ̍ɔ̍wa̍ yōmɔ̄ɔ̍ 
wo̍, I̍ cho̍ Si̍ɛ̍kɛ̄m chi̍e̍e̍ pi̍ɔ̍ū a̍ būŋga᷄ŋ, ndu̍yɛ̍ mī pi̍ɔ̍u̍ wānāā nīa̍a̍ lɛ̄ŋndē 
dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Su̍kɔ̍tī. 

7Ya̍ nɔ̍ Ki̍li̍a̍a̍dī ni̍, ndu̍yɛ̍ a̍ Mānāa̍sē. 

E̍fi̍lūēm ndu̍ cho̍ māchūāā māā mɔ̍si̍l ni̍ chɔ̄ū, ndu̍yɛ̍ mi̍ Chu̍dā ndu̍ wa᷅ māā tīnda̍ 
ni̍ lēmāsā. 

8Mo̍wa̍bī cho̍ hɛ̄ŋgɛ̍i̍ nī pu̍la᷄ŋndo̍ ni̍. I̍dɔ̄m ndu̍ cho̍ māchūāā nāa̍ ya̍ I̍ kɛ̍sī kɔ̍vɛ̄i̍la̍ 
nīla̍ŋ nda̍, le̍ chɔ̄mndo̍ māā ya̍ nɔ̍ ndu̍ ni̍. I̍ cho̍ dēŋī chōo̍ cho̍o̍, fo̍ndōle̍, le̍ mɛ̄ɛ̍ ya̍ 
I̍ ye᷅m lɛ̄ŋndē Fīli̍i̍tīāŋnde̍ŋ yɛ̍.” 

9O̍o̍ Mɛ̄lɛ̄ka̍, ō nɛ̄ɛ̍nɛ̍ cho̍ yɛ̍ lākɔ̄ a̍ ya̍ o̍ chi̍e̍e̍ cho̍ ho̍ō ō bɛ̍ɛ̍ndīāā ō kālā ka̍lā le̍ 
yɔ̄ŋi̍ ya̍a̍mɔ̍ɔ̍wa̍ ā bīī ndu̍ wo̍? 

Ō nɛ̄ɛ̍nɛ̍ cho̍ yɛ̍ lākɔ̄ a̍ ya̍ I̍dɔ̄m? 

10Mɛ̄ɛ̍ kīɔ̍ɔ̍ ŋ̄ chīi̍ ni᷅ŋ na̍a̍ nu̍a̍ā ni̍ Mɛ̄lɛ̄ka̍? 

A̍ cho̍ lɛ̍ lāsīsi̍ so̍vɛ̄i̍ya̍a̍ nāa̍ lāchī le̍ nda̍ kɔ̄la̍ŋ chɔ̄ūwo̍ mālāa̍ le̍? 

11O̍o̍ Mɛ̄lɛ̄ka̍, ma̍la̍ na̍a̍ mī ŋ̄ yēm ya̍a̍mɔ̍ɔ̍wa̍a̍ nāa̍, kāni̍ fo̍ndōle̍, mālā wāna̍ chi̍o̍o̍ 
ō cho̍ nyɛ᷅ o̍ nyɛ̄ le̍. 

12Ha̍a̍a̍ mi̍ Mɛ̄lɛ̄ka̍ ō wā na̍a̍ kɔ̄ɔ̄lī, ō chō na̍a̍ kpāāyāa̍ kē mī ŋ̄ yēm. Ndu̍ pi̍la̍ cho̍ 
ya̍a̍mɔ̍ɔ̍wa̍a̍ nāa̍ yōmɔ̄ɔ̄. 

Sa᷅m 61 

Pīɛī̄le̍ŋ le̍ māndāa̍ sɔl̄āa̍ Mɛl̄ɛk̄a̍ o̍ bā 
1O̍o̍ Mɛ̄lɛ̄ka̍, yāndi̍i̍ tu̍e̍i̍ cha̍ŋ nūu̍. Ya̍ŋ ni᷅la̍ŋ o̍ pīɛ̄īlē nīle̍ŋ Mɛ̄lɛ̄ka̍. 

2I̍ nɔ̍ lɛ̍ tīīnda᷄ŋ o̍ tīīnda᷄ŋ te̍ Mɛ̄lɛ̄ka̍. I̍ cho̍ cha᷄ŋndo̍ nāa̍ nūm chu̍a̍ nāa̍ ya̍ I̍ cho̍ o̍ 
lɛ̄ŋndē lēvīlte̍ŋ ni᷄ŋ pɔ̍ wa̍. Kɔ̍ a̍ ya̍ o̍ pōū kpo̍o̍wa̍ bɛ̍ndōo̍ nāa̍ ya̍ I̍ vi̍a̍ŋnu᷄ŋ mī 
yōōmū nūu̍ ō chīnda̍ wa̍, 

3kāni̍ fo̍ndōle̍, nu̍m cho̍ wāna̍ ma̍ndā ya̍ wo̍ ni̍. Nu᷄m cho̍ sāāsā ka̍lā ka̍lā ma̍ndā 
ya̍ ya̍a̍mɔ̍ɔ̍wa̍ ā nɔ̍lā ya̍ le̍ wo̍ ni̍. 

4To̍sa̍ mī wa̍ o̍ tɛ̍ndīi̍ nu̍mndo̍ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mā kūmbū ya̍ mɛ̄ɛ̍ sɔ̄ɔ̍ 
kūmbū nu̍a̍ā chūāūwāā ndūa̍a̍ kūmba᷅ŋnda̍ŋ yɛ̍. 

5O̍o̍ Mɛ̄lɛ̄ka̍, nūm pi̍la̍ tu̍e̍ī būŋgāŋ ya̍ I̍ chu̍a̍ ŋ̄ kālā ka̍lā mi̍ me̍na᷄ŋ ndo̍ŋ. Wānāa̍ 
nɔ̍ bɛ̄ɛ̄le̍ŋ le̍ nūm nda̍, nyɛ̄m kɛ̄ndɛ̄ŋ ŋ̄ kē nda̍ wo̍ŋ, ya̍ bɛ̍ɛ̍ ma̍ kē ya̍ nyɛ̄m kɛ̄ndɛ̄ŋ 
mu᷅ŋ. 

6To̍sa̍ mī māsā bɛ̍ndōo̍ ō vīōū yōōmū Mɛ̄lɛ̄ka̍. Chɔ̍ɔ̍lu̍ wɔ̍sīlā ndɔ̄la̍ŋ mbō vīōū 
yōōmū le̍ wɔ̄sīlā fāŋā. 

7To̍sa̍ mī māsāle̍ ndɔ̄le̍ŋ lē hīōū lāchī a̍ wāa̍ nu̍m o̍ hɔ̄l le̍ fɛ̍ɛ̍ŋ a̍ fɛ̍ɛ̍ŋ. Hi̍o̍u̍ la̍chi̍ a̍ 
ndu̍ kāālāa̍ le̍ te̍le̍ŋ o̍ te̍le̍ŋ, ndu̍yɛ̍ mā chɔ̍m ndu̍ sa̍kpōyɛ̍i̍ nūmnde̍ le̍ mā ma̍nda̍ 
ya̍. 

8Ko̍ŋ to̍sā ni̍ mī sa̍ŋga̍la̍ nu̍m o̍ chōndo̍ŋ ni᷄ŋ le̍ te̍le̍ŋ o̍ te̍le̍ŋ, ndu̍yɛ̍ mī wa̍ nyɛ̄ ya̍ 
I̍ chūe̍l nu̍m būŋgɛ̄i̍ yo̍ tōsāa̍ lēpāa̍ o̍ lēpāa̍. 

Sa᷅m 62 

Tīīnda᷄ŋndo̍ dɔw̄ɔɔ̄ ̍o̍ Mɛl̄ɛk̄a̍ niŋ᷄ le̍ nu̍m māndāa̍ 
1Mɛ̄lɛ̄ka̍ ndu̍ pīlɛ̍ kpe̍ to̍sā ni̍ mī nyi̍nā nūu̍ ō sɔ̄la̍ pɛ̄ŋgīo̍o̍, ndu̍ cho̍ wāna̍ pi̍ŋī 
yo̍o̍mū nūu̍ wo̍ ni̍. 

2Ndu̍ pīlɛ̍ kpe̍ cho̍ pōū kpo̍o̍wa̍ bɛ̍ndū ma̍ndā ya̍ wo̍ ni̍, ndu̍yɛ̍ ndu̍ cho̍ wāna̍ pi̍ŋī 
yo̍o̍mū nūu̍ wo̍ ni̍. Ndu̍ cho̍ sāāsā ka̍lā ka̍la̍ ma̍ndā ya̍ wo̍ ni̍, nyɛ̄ o̍ nyɛ̄ cho̍ mbō 
hīīlu̍u̍ ya̍ le̍. 

3I̍ cho̍ ni᷅ŋ māchūāā mɛ̄ɛ̍ kpākīo̍o̍ ō wā nu̍a̍ā hīīlɔ᷄ŋndo̍ le̍ kōmbāa̍ yɛ̍, kɛ̄lɛ̄ŋgāā 
mɛ̄ɛ̍ sāāsāa̍ ō hūŋ nu̍a̍ā le̍ dēlɔ̄ɔ̍ yɛ̍. Vɛ̄ɛ̍nɛ̍ kpɛ̍ nya̍ chō yɛ̍ hīōūwɔ̄ɔ̄ lāchī, nya̍ kpo̍u̍ 
le̍ wānā wa̍ā le̍nde̍ chi᷅ŋa̍la᷅ŋndo̍ le̍ ndu̍ nyɛ̄ pālāa̍ tūsīo̍o̍ chōo̍? 

4Lā yēēma̍ māyēēmāā tu̍ŋ mī lā tūsi̍ ya̍ tōōlō, mī bɛ̍ɛ̍le̍ ya̍ I̍ nɔ̍ le̍ŋ lē fāŋa̍ŋ ya̍ chōo̍. 
Chōōla̍ŋ la̍ŋ la̍ cho̍ wa̍li̍ nya̍ nya̍ kāāla̍ kāālā bɛ̄ndōo̍ wo̍ ni̍. Mī lā dūāū ya̍ sa̍lā a̍ 
lāsōndō, kɛ̍ o̍ kɔ̄ltā nyāla̍ŋ ni᷄ŋ mī lā yēēmā māā sēndi̍ Mɛ̄lɛ̄ka̍a̍ wa̍ ya̍ chōo̍. 

5Mɛ̄lɛ̄ka̍ ndu̍ pīlɛ̍ kpe̍ ya̍ I̍ ti̍i̍nda̍ŋ ni̍, O̍ ndu̍ ni̍ŋ ya̍ I̍ dɔ̍ū tīīnda᷄ŋ nūu̍ ni̍. 

6Ndu̍ pīlɛ̍ kpe̍ cho̍ pōū kpo̍o̍wa̍ bɛ̍ndū ma̍ndā ya̍ wo̍ ni̍, ndu̍yɛ̍ ndu̍ cho̍ wāna̍ pi̍ŋī 
yo̍o̍mū nūu̍ wo̍ ni̍. Ndu̍ cho̍ sāāsā ka̍lā ka̍la̍ ma̍ndā ya̍ wo̍ ni̍, nyɛ̄ o̍ nyɛ̄ cho̍ mbō 
hīīlu̍u̍ ya̍ le̍. 

7Mɛ̄lɛ̄ka̍ cho̍ wāna̍ chi̍i̍ndīāā ya̍ wo̍ ni̍, ndu̍ to̍sa̍ ni̍ mī sɔ̍la̍ bɛ̄ɛ̄le̍ŋ, ndu̍yɛ̍ ndu̍ cho̍ 
pōū kpo̍o̍wa̍ ya̍ I̍ vi̍a̍ŋnūŋ le̍bɛ̍ŋgu̍ wo̍ ni̍. Ndu̍ cho̍ wāna̍ ma̍ndā ya̍ wo̍ ni̍. 

8Wāŋnda̍, lā dɔ̄u̍ ti̍i̍nda᷄ŋ nyāa̍ o̍ Mɛ̄lɛ̄ka̍ ni᷄ŋ le̍ te̍le̍ŋ o̍ te̍le̍ŋ. Lā chɔ᷄m ndu̍ bālā 
nyāla̍ ha̍vɛ̍i̍la̍ŋ kpo̍u̍, kāni̍ fo̍ndōle̍ ndu̍ cho̍ wāna̍ ma̍ndā na̍a̍ wo̍ ni̍. 

9Wāŋndā chīe̍e̍ya̍ kpo̍u̍ ā chō māchūāā mɛ̄ɛ̍ hūēīyīī fo̍ndūe̍i̍ ī chō nu̍a̍ā yɛ̍. Wānā 
bɛ̍ndū ni̍, wānā pɔ̍mbɔ̄ ni̍, kpo̍u̍ nyɛ̄ fo̍ndō fu̍u̍ nda̍ chō ni̍. Tē ō wa̍ nyɛ̄ wānā 
ha̍ndu̍ nda̍ o̍ sēke̍lēi̍ cho̍o̍ pɛ̍ le̍ lūsu̍l ndāa̍ sīnāa̍, lūsu̍l ndāa̍ cho᷄ nyɛ᷅ o̍ nyɛ̄ le̍. Mɛ̄ɛ̍ 
hūēīye̍ ī chō nu̍a̍ā ī lūsu̍l te̍ yɛ̍, le̍nde̍ nda̍ chō ni̍. 

10Wānā o̍ wānā du̍a̍ū kɔ̄l nūmndo̍ o̍ dēlɔ̄ɔ̄ chōo̍ wo̍ le̍ wāŋnda̍ nyɔ̄ɔ̍ŋ pōōndīa̍a̍ o̍ 
lābā le̍. Du̍a̍ū kɔ̄l nūmndo̍ o̍ wāŋnda̍ ka̍fāla̍ŋ tōsāllo̍ ni᷄ŋ le̍ nyɔ̄ɔ̍ŋ sɔ̄lāa̍ le̍. Ā yɔ᷄ŋ 
bɛ̍ɛ̍ mā hīōū lāchī a̍ sūllo̍ sɔ̄lāa̍, ti̍i̍nda᷄ŋ su᷅l nūm ko̍ŋ te̍. 

11Māsānɔ̄ɔ̍ Mɛ̄lɛ̄ka̍ dīmi̍ ndi̍ mi̍ tu̍ɛ̍ī, ō hīōū bɛ̍ɛ̍ le̍pi᷅lɛ̍, māā ndu̍ pīlɛ̍ kpe̍ kpāāyāa̍ 
chō o̍ bā ni̍, 

12ndu̍yɛ̍ māā kāālā o̍ nɔ̍ le̍ ŋ̄wāŋndā chīe̍e̍ wo̍ ō chō le̍ te̍le̍ŋ o̍ te̍le̍ŋ, kāni̍ fo̍ndōle̍, 
wānā o̍ wānā mɛ̄ɛ̍ kūɛ̍ɛ̍la̍ ndɔ̄la̍ŋ lā wā yɛ̍, le̍nde̍ o̍ pa̍a̍wā ndu̍ ni̍. 

Sa᷅m 63 

Ye̍e̍mɛi̍ ̍nɔɔ̄ ̍le̍ Mɛl̄ɛk̄a̍ 
1O̍o̍ Mɛ̍lɛ̄ka̍, nu᷄m cho̍ Mɛ̄lɛ̄ka̍ ni̍ yā I̍ pi̍ɛ̍ī yo̍ ni̍. Ye̍e̍mɛ̍i̍ cho̍ o̍ kɔ̄l nūu̍ ni᷄ŋ le̍ nūm 
nde̍, 

ī chō māchūāā mɛ̄ɛ̍ wāŋndo̍ kōlɔ̄ɔ̍ bīī ndu̍ nu̍a̍ā mbō yēēma̍ mɛ̄ŋnda̍ŋ yēēmā 
bɛ̄ndōo̍ yɛ̍. Mɛ̄ɛ̍ wāŋndo̍ ō wā nu̍a̍ā o̍ lɛ̄ŋndē po̍lte̍ŋ ni᷄ŋ, mī kōlɔ̄ɔ̍ bīī ndu̍ mbō 
yēēma̍ mɛ̄ŋnda̍ŋ yɛ̍, le̍nde̍ ya̍ I̍ ye̍e̍ma̍ nu̍m a̍ kɔ̄l nūu̍ kpo̍u̍ ni̍. 

2To̍sa̍ mī che᷅ nu̍m a̍ hɔ̄ltē nīle̍ŋ pɛ̍ɛ̍ŋ o̍ fo̍ndā nu̍m kāsīo̍o̍. To̍sa̍ mī che᷅ mɛ̄ɛ̍ ŋ̄ chō 
wāna̍ kpa̍a̍yā bɛ̍ndū, ndu̍yɛ̍ ma̍ wā o̍ nāŋɔ̄ɔ̄ nūmndo̍ ni᷄ŋ yɛ̍. 

3Kāālā ŋ̄ nɔ̄ le̍ ya̍ le̍ te̍le̍ŋ o̍ te̍le̍ŋ ndo̍, ndu̍ hi̍o̍ū bɛ̄ndā a̍ yōōmū ya̍ I̍ nɔ̍ wo̍. Le̍ he̍ī, 
I̍ cho̍ nu̍m sāŋgālā. 

4I̍ cho̍ hīōūwɔ̄ɔ̄ lāchī a̍ nu̍m sāŋgālāa̍ ha̍a̍a̍ a̍ te̍le̍ŋ ya̍ I̍ cho̍ yōōmū wo̍. I̍ wa᷅ ni̍ŋ 
ba̍la̍ŋ hēēlōo̍ chōo̍ cho̍o̍ mī pi̍ɛ̍ī nu̍m. 

5I̍ cho̍ chōndu̍ŋ kɔ̄l kɛ̄ndɔ᷄ŋ sōlī mī sa̍ŋga̍la̍ nu̍m o̍ chōndo̍ŋ ni᷄ŋ, ndu̍yɛ̍ mī dɔ̍u̍nu᷄ŋ 
nya̍a̍le̍ le̍ nūm, mɛ̄ɛ̍ wāŋndo̍ ō wā nu̍a̍ā nyɛ̄ dīāā dīo̍o̍ mbō wa̍ a̍ kɔ̄l kɛ̄ndɛ̄ kōŋ yɛ̍. 

6Tē I̍ hi̍ni̍ īchɔ̄l o̍ kpēle̍ nūu̍ chōo̍ pɛ̍, a̍ nūm o̍kɔ̄ɔ̄ ko̍ni̍ ya̍ I̍ yi̍yāŋ ni̍. Īchɔ̄l pi̍i̍ pi̍i̍ I̍ 
lɔ̍ɔ̍lū yi̍ya᷄ŋndo̍ a̍ nūm o̍kɔ̄ɔ̄. 

7Nu᷄m cho̍ wāna̍ ma̍lā ya̍ wo̍ ni̍. Ndu̍yɛ̍ o̍ wūndu̍ma̍ nu̍mnda̍ŋ bɛ̄ŋgu̍ ya̍ I̍ so̍lī 
cho̍ndu̍ŋ kɔ̄l kɛ̄ndɔ᷄ŋ ni̍. 

8I̍ fe̍ŋāŋ nu̍m o̍ ībūŋ te̍ Mɛ̄lɛ̄ka̍, ndu̍yɛ̍ le̍ te̍le̍ŋ o̍ te̍le̍ŋ bā nūmndo̍ ō chō ya̍ chōo̍. 

9Wānāa̍ cho̍ kīndīo̍o̍ le̍ ya̍ dīyɔ̄ɔ̍ wa̍, ā chō wā ā tɛ̄ɛ̄mbāā. Ā chō hūnɔ̄ɔ̄ lākɔ̄ chi̍e̍e̍ 
pīɔ̍m. 

10Ā chō nda̍ hūnɔ̄ɔ̄ dīū a̍ mɔ̄ɔ̄ŋ fāŋndo̍ŋ, ndu̍yɛ̍ mī tūŋāā yōndūa̍a̍ ā hu᷄ŋ di̍ō nda̍. 

11Kɛ̍ māsā bɛ̍ndōo̍ ndu̍ ō chō hūnɔ̄ɔ̄ nya̍a̍le̍ dɔ̍ɔ̍nɔ᷄ŋ, fo̍ndōle̍, le̍ nyɛ̄ Mɛ̄lɛ̄ka̍ tōsāl 
ndu̍ ni̍ŋ ndo̍. Wānāa̍ chu̍ā bu̍ŋga᷄ŋ mā pɛ̄l dīōla̍ Mɛ̄lɛ̄ka̍ la̍ŋ nda̍ ki̍nɛ̍i̍, ā chō hūnɔ̄ɔ̄ 
Mɛ̄lɛ̄ka̍ sāŋgālā. Kɛ̍ wānāā lāchōōwāa̍ nda̍, sōndōla̍ŋ lā chō nda̍ hūnɔ̄ɔ̄ kīnda᷄ŋ, 
ba̍kō bɛ̍ɛ̍ ā nɔ̍lā ni̍ŋ mā sōō le̍. 

Sa᷅m 64 

Mɛl̄ɛk̄a̍ pīɛī̄yo̍ le̍ mbō mānda̍ nu̍m 
1O̍o̍ Mɛ̄lɛ̄ka̍, ya̍ŋ ni᷅la̍ŋ mā tūēī ŋɔ̄ɔ̄chīa̍ŋ ya̍ I̍ cho̍ o̍ nūmndo̍ wo̍. Ma̍nda̍ ya̍, 
ya̍a̍mɔ̍ɔ̍wa̍a̍ cho̍ ha̍ā kɔ̄ŋgɔ̄līa̍ŋnda̍ŋ nda̍ ā ti̍ū ya̍ bā le̍. 

2Vi̍o̍ŋ ya̍ Mɛ̄lɛ̄ka̍, yɔ̄ŋi̍ nda̍ tīu̍ ya̍ bā a̍ de̍fe̍ sɔ̍ɔ̍ sɔ̍ɔ̍ nda̍ yīi̍ ya̍ wo̍, yɔ̄ŋi̍ ku̍ndā wānāā 
dɛ̍nɛ̍ wɔ̍ɔ̍ŋāa̍ nɔ̍ ha̍ā tūūlā wɔ̄ɔ̍ŋnda̍ŋ a̍ ya̍ o̍kɔ̄ɔ̄ wa̍ ā nɔ̄la̍ ya̍. 

3Wānāā dɛ̍nɛ̍ wɔ̍ɔ̍ŋnda̍ ha̍ā mɛ̄ɛ̍ mɔ̄ɔ̄ŋ fāŋndo̍ŋ ŋ̄ lūɛ̄ī nu̍a̍ā yɛ̍, le̍nde̍ nda̍ bɛ̄ɛ̄ndi̍a̍a̍ 
dīɔ̄ɔ̄mūīī ndɛ̄i̍ ni̍. Ndu̍yɛ̍ dīōmndā wɔ̄ɔ̍ŋndā nda̍ dīmūl wa᷅ŋnda̍ la̍ŋ, kōmāllo̍ nda̍ 
mɛ̄ɛ̍ nda̍ wā nu̍a̍ā wāŋndo̍ vīī vīīyo̍ a̍ chīŋu̍a̍ŋ yɛ̍. 

4Tē ā bīī pɛ̍, ā kɔ᷄ vi̍ŋi᷄ŋ kpi̍ŋ kpi̍ŋ le̍ wānāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍ vīīyo̍ a̍ 
chīŋɔ̍ma̍ ndāa̍ŋ. O̍ lēpīlɛ̍ ni᷄ŋ kpe̍ wāŋnda̍ ha̍ā ā ve᷅ kɔ᷅l te̍, mā vɛ̄ nda̍ a̍ chīŋɔ̍ma̍ 
ndāa̍ŋ. Ndu̍yɛ̍ īsīōōŋ bɛ̍ɛ̍ i̍ ve᷅ nda̍ le̍ nyɛ̄ o̍ nyɛ̄ le̍. 

5Le̍ te̍le̍ŋ o̍ te̍le̍ŋ ā chō ā bɛ̄ɛ̄ndīa̍ŋnda̍ le̍ wāŋnda̍ dɛ̍nɛ̍ wɔ̍ɔ̍ŋndo̍ tōsāllo̍. Cha᷄lle̍ 
mā kɛ̄ɛ̄si̍a̍a̍ nda̍ pi̍la̍ tɛ̄ɛ̄ŋ, mɛ̄ɛ̍ nda̍ yēŋ wa᷅ŋnda̍ yāŋɔ̄ɔ̄la̍ŋ yɛ̍. O̍ ko̍ŋ kɔ̍ɔ̍lī, mā dīmī 
āā, “Wānā o̍ wānā nɔ̍lā mbō chē na̍a̍ le̍.” 

6Tē ā cha᷄l pɛ̍ mā tūu̍ sɔ̄ɔ̍ŋ wɔ̍ɔ̍ŋndo̍ŋ a̍ wāŋnda̍ o̍kɔ̄ɔ̄, ā dīmi̍ āā, “Ŋ̄ chāa̍ bɔ̄ɔ̍ tu̍ūwo̍ 
ho̍ō, wānā o̍ wānā nɔ̍lā mbō sīna̍ a̍ ndi̍ o̍kɔ̄ɔ̄ le̍.” 

7Kɛ̍ Mɛ̄lɛ̄ka̍ chō wānāā dɛ̍nɛ̍ wɔ̍ɔ̍ŋnda̍ ha̍ā vīī vīī a̍ chīŋɔ̍ma̍ ndūa̍ŋ. 

Ō lēpīlɛ̍ ni᷄ŋ kpe̍, ō chō nda̍ yɔ̄ŋūl a̍ chīŋɔ̍ma̍ ndūa̍ŋ. 

8Mɛ̄lɛ̄ka̍ chō nda̍ hūnɔ̄ɔ̄ tɛ̄ɛ̄mbūū le̍ a̍ dīōmnda̍ cho̍ nda̍ fūlāa̍ o̍ sōndō la̍ŋ. Wānā 
o̍ wānā cho̍ nda̍ hūnɔ̄ɔ̄ chɔ̄ mbō hīīlu̍u̍ bōlle̍ŋ le̍ nda̍ māmɔ̄ɔ̍. 

9Wāŋnda̍ kpo̍u̍, sīōōŋīī bɛ̄ndūe̍i̍ ī chō nda̍ bīyɔ̄ɔ̄. Ā chō hūnɔ̄ɔ̄ īchāli̍ mā yīya̍ŋ nyɛ᷅ 
Mɛ̄lɛ̄ka̍ tōsa̍ wo̍, mā dīmu̍l wāŋnda̍ a̍ wa̍lta̍ ndɔ̄la̍ŋ o̍kɔ̄ɔ̄. 

10Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, ā chō hūnɔ̄ɔ̄ nya̍a̍le̍ dɔ̍ɔ̍nɔ᷄ŋ, fo̍ndōle̍, le̍ nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ wo̍. Ndu̍yɛ̍, ā hūŋ ni̍ŋ nāa̍ ndu̍ chu̍a̍ le̍ mbō mānda̍ nda̍. 
Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ ā chō hūnɔ̄ɔ̄ Mɛ̄lɛ̄ka̍ sāŋgālā. 

Sa᷅m 65 

Mɛl̄ɛk̄a̍ sāŋgālāa̍ a̍ ndu̍ ba̍lik̍a̍a̍ mēllo̍ 
1O̍o̍ Mɛ̄lɛ̄ka̍, a̍ bɛ̍nda̍ mā sɔ̍la̍ sāŋgāa̍ Sa̍a̍yɔ̄ŋ chi̍e̍e̍, ndu̍yɛ̍ būŋgāŋ na̍a̍ ŋ̄ chu̍e̍l 
nu̍m mi̍ ŋ̄ mēna᷄ŋ ndo̍ŋ, mī ŋ̄ pēēlu̍ mu̍ŋ. 

2Nu᷄m cho̍ wāna̍ mu̍lī pi̍ɛ̍īle̍ŋ ndo̍ ni̍. Wāŋnda̍ o̍ chi̍e̍ēŋndo̍ ni᷄ŋ kpo̍u̍, ā chō hūnɔ̄ɔ̄ 
nāa̍ nūm chu̍a̍ mā hu᷄ŋ pi̍ɛ̍ī nu̍m, 

3lē mā ma̍l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. Mī ŋ̄ tōsa̍ yɔ̄ŋndā wɔ̄ɔ̍ŋnda̍ŋ mī lā 
hīōū na̍a̍ māyōōmū, kɛ̍ mā ma̍l na̍a̍ le̍ la̍ŋ. 

4Wānāā ŋ̄ hɛ̄lī, ndu̍yɛ̍ mā hīŋ a̍ nda̍ le̍ mā hu᷄ŋ wa᷅ o̍ fo̍ndā nu̍m kāsīo̍o̍ wa̍, ā pɛ̄l 
tɔ̄nɔ̄ɔ̍. 

Ŋ̄ hīnī ni̍ŋ bɔ̍ɔ̍ kɔ̍l a̍ nyɛ̄m kɛ̄ndɛ̄ŋ na̍a̍ ŋ̄ sɔ̄lā ni̍ŋ o̍ chīɛ̄ī nūmndo̍ ni᷄ŋ ndo̍ŋ, ndu̍ 
yɔ̍nūŋ ni̍ māā chīɛ̄ī nu̍m kāsīo̍o̍. 

5Tē ŋ̄ nyūna̍ nu̍m dīōm pɛ̍ le̍ na̍a̍ chīīndīa̍a̍, a̍ mu̍li̍ na̍a̍ dīōm a̍ sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndo᷄ŋ tōsāa̍, a̍ chi̍i̍ndi̍a̍a̍ na̍a̍. Nu᷄m cho̍ wāna̍ pi̍ŋī na̍a̍ wo̍ ni̍. Wāŋnda̍ o̍ 
chi̍e̍ēŋndo̍ ni᷄ŋ kpo̍u̍, nūm nda̍ tīīnda̍ŋ ni̍, a̍ cho̍ bɛ̍ɛ̍ pɔ̍ɔ̍li̍ o̍ fo̍ndāŋndā lēvīlta̍ŋ o̍ 
pēe̍ mɛ̄ŋmā īhɛ᷄llo̍ lēkɔ̍ɔ̍lī wa̍. 

6Nu᷄m to̍o̍si̍a̍a̍ lūāŋūŋ bɛ̄ndo᷄ŋ a̍ kpāāyā nu̍m bɛ̄ndōo̍ ni̍. Ma̍ lō o̍ ko̍ŋ, ma̍ chɔ̄m 
kpāāyā nu̍m bɛ̄ndōo̍. 

7Pēe̍ mɛ̄ŋmā īhɛ᷄l wa̍ īyōkpa᷄ŋ yo̍kpa᷄ŋ bɛ̍ndōo̍, ndu̍yɛ̍ mbo̍ wā bɔ̄ɔ̄lūū bɛ̄ndōo̍ wo̍, 
ma̍ tōsā mbo̍ sīm yi̍. Bɔ̄ɔ̄lūū bɛ̄ndu̍ wa̍ o̍ lɛ̄ŋnde̍ ni᷄ŋ ndo̍, ma̍ tōsā mi̍ nyɛ̄ o̍ nyɛ̄ 
mēī do̍ŋ. 

8Wāŋnda̍ o̍ chi̍e̍ēŋndo̍ ni᷄ŋ kpo̍u̍, kɔ̄ndɔ̄fi̍llo̍ bīī nda̍, a̍ wa̍lta̍ nu̍mndā kɔ̄ndɔ̄fi̍ltā 
bɛ̄ndūla̍ŋ. Wāŋnda̍ o̍ chi̍e̍ēŋndo̍ ni᷄ŋ kpo̍u̍, chɔ̍ŋ ba᷅ pāa̍le̍ŋ lē chāŋndo̍ mbo̍ kūā 
bā pāa̍le̍ŋ lē dēllo̍, ā chō bɔ̄ɔ̄lūū kɔ̄l kɛ̄ndɔ̄ɔ̍ tōsāa̍ kpe̍e̍kpe̍i̍, fo̍ndōle̍, le̍ nyɛ̄ ŋ̄ tōsa̍ 
wo̍. 

9Nu᷄m cho̍ wāna̍ ma̍ndā chi̍e̍ēŋndo̍ ho̍ō mā yɔ̄ŋ pi̍ɔ̍ɔ̍ le̍ lɛ̄ŋnde̍ŋ pɔ̄ɔ̄līa̍a̍ wo̍ ni̍. Mā 
to̍sa̍ mī fo̍ndāŋnda̍ŋ lā sīmnu᷄ŋ fo̍ndāŋndā kɛ̄ndɛ̄ kɛ̍ndɛ̄lā tɔ̄lɔ̄ɔ̄la̍ŋ lā nāŋ nda̍ŋ. 
O̍o̍ Mɛ̄lɛ̄ka̍, pēē nu̍m bɛ̄ndōo̍ ō ve̍lā le̍, ndu̍ to̍sā ni̍ mī tɔ̄lɔ̄ɔ̄la̍ŋ lā na᷄ŋ o̍ chīɔ̍ɔ̍ŋ ni᷄ŋ, 
kāni̍ fo̍ndōle̍, le̍nde̍ ŋ̄ bɛ̍ɛ̍ndi̍a̍a̍ ndu̍ ni̍. 

10Mā lo̍ o̍ ko̍ŋ mā yɔ̍ŋ pīɔ̍ɔ̍ o̍ chīɔ̄ɔ̄ŋ nda̍ wāa̍ wo̍ŋ ni᷄ŋ, ndu̍yɛ̍ mā pɔ̍ɔ̍li̍a̍a̍ mu̍ŋ nyɛ̄ 
kɛ̄ndɛ̄ kɛ̍ndɛ̄, mā to̍sa̍ mī tɔ̄lɔ̄ɔ̄la̍ŋ lā na᷄ŋ o̍ chīɔ̄ɔ̄ŋ mu᷅ŋ ni᷄ŋ ta̍u̍ ta̍u̍. 

11Le̍ mɛ̄ɛ̍ ŋ̄ chō wānā kɛ̍ndɛ̄ bɛ̄ndū yɛ̍, mā lo̍ o̍ ko̍ŋ mā ke̍ na̍a̍ nyɛ̄ dīa̍a̍ ta̍u̍ ta̍u̍ o̍ 
chīɔ̄ɔ̄ŋ nāa̍ŋ ni᷄ŋ. Mā to̍sa̍ mī ŋ̄ sɔ̄la̍ nyɛ̄ dīa̍a̍ ta̍u̍ ta̍u̍, ndu̍yɛ̍ bā o̍ bā ŋ̄ kēi̍ pɛ̍, nyɛ̄ 
dīa̍a̍ ō wā o̍ ku̍a̍ŋna᷄ŋ. 

12Mā to̍sa̍ mī lɛ̄ŋndē po̍lte̍ŋ lē sīmnu᷄ŋ fo̍ndāŋ bīl pūīyāā kɛ̄ndɛ̄ kɛ̍ndɛ̄, nāa̍ 
chɔ̄lūa̍a̍ ā kūā di̍o̍la̍ŋ nda̍. Mā to̍sa̍ mī pēmbo᷄ŋ ŋ̄ yɔ̄nu̍ŋ mɛ̄ɛ̍ wāŋnda̍ ā wā nu̍a̍ā a̍ 
kɔ̄l kɛ̄ndɛ̄ bɛ̄ndōo̍ mā wa̍ nya̍a̍lo̍o̍ yɛ̍. 

13Fo̍ndāŋndā chɔ̄lūa̍a̍ ā kūā di̍o̍la̍ŋ nda̍ŋ, mī lā pɛ̄ cha̍ cha̍ a̍ chɔ̄lūa̍a̍. Dɛ̍ŋgbɛ̍la̍ŋ o̍ 
pēmbo᷄ŋ tɛ̄ɛ̄ŋ mī wi̍tīi̍yo̍ŋ ŋ̄ wa᷄ kōōmbīa̍a̍ lēni᷄ŋ a̍ nāŋɔ̄ɔ̍. Mɛ̄ɛ̍ wāŋnda̍ ā wā nu̍a̍ā 
a̍ kɔ̄l kɛ̄ndɛ̄ bɛ̄ndōo̍, mā wa᷄ bɔ̄ɔ̄lūūwo̍, mā sōlī cho̍ndu̍ŋ kɔ̄l kɛ̄ndɛ̄ŋ bɛ̄ndo᷄ŋ yɛ̍, 
le̍nde̍ fo̍ndāŋnda̍ŋ nda᷅ŋ lā wā ni̍. 

Sa᷅m 66 

Chōnde̍i ̍le̍ Mɛl̄ɛk̄a̍ sāŋgālāa̍ ndu̍yɛ ̍a̍ ndu̍ ba̍lik̍a̍a̍ mēllo̍ 
1Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, lā tōsa̍ bɔ̍ɔ̍lūū kɔ̄l kɛ̄ndɛ̄ bɛ̄ndōo̍ le̍ Mɛ̄lɛ̄ka̍ 
sāŋgālāa̍. 

2Lā sōli̍ cho̍ndo̍ŋ a̍ mɛ̄ɛ̍ dīōlā ndɔ̄la̍ŋ lā chō dīōlā lēbɛ̄ɛ̄ lā bɛ̄ndū yɛ̍ o̍kɔ̄ɔ̄. Lā 
sāŋga̍la̍ ndu̍ mī lā hēēlu̍ dīōlā ndɔ̄la̍ te̍mā. 

3Lā dīmu̍l Mɛ̍lɛ̄ka̍ āā, “Mɛ̄lɛ̄ka̍, wa̍lta̍ nu̍mnda̍ŋ lā chō wa̍lta̍ kɔ̄ndɔ̄fi̍ltā bɛ̄ndū. 
Kpāāyā nu̍mndo̍ ō chō ō bɔ̄ɔ̍ Mɛ̄lɛ̄ka̍, 

ō tōsa̍ mi̍ ya̍a̍mɔ̍ɔ̍wa̍a̍ nu̍mnda̍ ā hūŋ a̍ nyīīyāa̍, mā hu᷄ŋ tu̍ndu̍ŋ nu̍m o̍ lābɛ̄ŋgu̍ 
ni̍ŋ a̍ sīōōŋnde̍. 

4Wāŋnda̍ o̍ chi̍e̍ēŋndo̍ ni᷄ŋ kpo̍u̍ ā chō nu̍m sōōlūū. Ā chō nu̍m sāŋgālā o̍ chōndo̍ŋ 
ni᷄ŋ. Ā chō dīōlā nūmnda̍ŋ sāŋgālā o̍ chōndo̍ŋ ni᷄ŋ.” 

5Lā hu᷄ŋ to̍fā wa̍lta̍ kɔ̄ndɔ̄fi̍ltā Mɛ̄lɛ̄ka̍ tōsa̍ la̍ŋ. Wa̍lta̍ o̍ to̍sā wa᷅ŋndā chīe̍e̍ya̍ tɛ̄ɛ̄ŋ 
nda̍ŋ lā chō wa̍lta̍ kɔ̄ndɔ̄fi̍ltā bɛ̄ndū. 

6Mbo̍ tōsā mi̍ pēe̍ mɛ̄ŋmā īhɛ᷄llo̍ ō vēlā, mi̍ wānāā ndūa̍a̍ ā kēēkū o̍ lɛ̄ŋndē vēsɛ̍i̍le̍ŋ 
chōo̍ a̍ ŋ̄pēlū o̍ pēē ko̍ŋ tɛ̄ɛ̄ŋ ma̍ tāŋ. Mi̍ ŋ̄ dūāūnu᷄ŋ nya̍a̍le̍ o̍ fo̍ndāŋ kōŋ, fo̍ndōle̍, 
le̍ nyɛ̄ o̍ to̍sa̍l na̍a̍ wo̍. 

7Ndu̍ cho̍ māsāa̍ a̍ kpāāya̍ ndɔ̄ bɛ̍ndōo̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ hɔ̄ltē ndɔ̄le̍ŋ lē chō 
lɛ̄ŋnde̍ kɔ̄ɔ̄lī, mbo̍ wā ndi̍ mɛ̄ɛ̄nda᷄ŋndo̍. Le̍la̍ŋ wānāa̍ si̍mu̍l ndu̍ wa̍, ā yi̍ya᷄ŋ nu̍a̍ā 
māā kpāāya̍ ndāa̍ ō chō nyɛ̄ o̍ nyɛ̄ le̍. 

8Nya̍ wāŋnda̍ o̍ lɛ̄ŋnde̍ ni᷄ŋ, lā sāŋga̍la̍ Mɛ̄lɛ̄ka̍ nāa̍. Lā sāŋga̍la̍ ndu̍ chōo̍ cho̍o̍ mī 
wāŋnda̍ tūēī. 

9Ndu̍ ma̍nda̍ yo̍o̍mūlā nāāla̍ŋ ni̍ mi̍ ŋ̄ wā hāū yo̍o̍mū, ndu̍yɛ̍ mbo̍ tōsā ya̍a̍mɔ̍ɔ̍wa̍a̍ 
nāa̍ ā nɔ̄la̍ na̍a̍ yōmɔ̄ɔ̄ le̍. 

10Mɛ̄lɛ̄ka̍, le̍ mā si̍na̍ mɛ̄ɛ̍ kpɛ̍ na̍a̍ ŋ̄ dɔ̄ū tīīnda᷄ŋndo̍ o̍ nūm ni̍ŋ yɛ̍, ma̍ lō o̍ ko̍ŋ ma̍ 
kē na̍a̍ tōfāa̍. Mɛ̄ɛ̍ nda̍ wōū nu̍a̍ā ka̍ni̍i̍ hu̍mbūe̍i̍ o̍ yīŋ le̍ ndi̍ dīndīo̍o̍, mā sīna̍ tē ī 
chō pɛ̍ ka̍ni̍i̍ kɛ̍ndɛ̄ pɛ̍ yɛ̍, le̍nde̍ ŋ̄ ke᷄ na̍a̍ tōfāa̍ ni̍. 

11Ma̍ lō o̍ ko̍ŋ ma̍ bīī na̍a̍ o̍ yāŋɔ̄ɔ̄lē ŋ̄ ye᷄ŋ na̍a̍ le̍ŋ, ndu̍yɛ̍ ma̍ hāndū na̍a̍ nyɛ̄ 
kīndīlāā bɛ̄ndōo̍ chōo̍. 

12Ma̍ tōsā mi̍ ya̍a̍mɔ̍ɔ̍wa̍a̍ nāa̍ ā yām na̍a̍, ndu̍yɛ̍ ma̍ fūlī na̍a̍ yu̍ku̍lu̍. Mi̍ ŋ̄ kēēkū o̍ 
yīŋnde̍ŋ ni᷄ŋ, ndu̍yɛ̍ a̍ o̍ mɛ̄ŋmā hūna᷄ŋ ni᷄ŋ mi̍ ŋ̄ fūlā. Kɛ̍ ma̍ hūŋ ni᷅ŋ a̍ na̍a̍ o̍ fo̍ndāŋ 
nyɛ̄ o̍ nyɛ̄ yɔ̍nūŋ na̍a̍ le̍ wo̍. 

13I̍ cho̍ hūnɔ̄ɔ̄ sa̍lālā lūāmāāla̍ŋ sōlī o̍ nūmndo̍ chi̍ɛ̍ī ni̍ŋ, mī pe̍e̍lu̍ būŋgɛ̄ī ya̍ I̍ 
chūe̍l nu̍mnde̍. 

14Bōōndi̍i̍ ya̍ I̍ wa̍ o̍ nyɛ̄ pālāa̍ ni᷄ŋ nde̍, būŋgɛ̄ī ya̍ I̍ chūe̍l nu̍mnde̍, I̍ cho̍ hūnɔ̄ɔ̄ 
būŋgɛ̄ī kēŋ pēēlū. 

15I̍ cho̍ sa̍lālā lūāmāāla̍ŋ sōlī o̍ nūmndo̍ a̍ chɔ̄lūāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍. I̍ 
cho̍ sa̍lālā lūāmāāla̍ŋ sōlī a̍ sāā ko̍ndu̍a̍a̍, a̍ nāūwāā tōōyīa̍a̍, ndu̍yɛ̍ a̍ chūīŋnda̍, mī 
kūmi̍i̍ ndɛ̄i̍ ī kōma̍l nu̍m o̍ ha̍la̍a̍ ni᷄ŋ cho̍o̍ cho̍o̍. 

16Nya̍ wānā o̍ wāna̍ nɔ̍ bɛ̄ɛ̄le̍ŋ le̍ Mɛ̄lɛ̄ka̍, lā hu᷄ŋ mī lā hu᷄ŋ ya᷅ŋ nīla̍ŋ, mī chɔ̍m nya̍ 
nyɛ̄ o̍ to̍sa̍l la̍ wo̍. 

17Mi̍ ko̍ŋūl nāa̍ Mɛ̄lɛ̄ka̍ chūā le̍ mbō māla̍ ya̍, ndu̍yɛ̍ mi̍ sa̍ŋgālā ndu̍ o̍ pīɛ̄īle̍ŋ ni᷄ŋ. 

18Tē ya̍ i̍i̍ kɛ̍ɛ̍ le̍ yɔ̄ŋ nī wɔ̍ɔ̍ŋndo̍ chɔ̄ɔ̄mūūwo̍ pɛ̍, Māsānɔ̄ɔ̍ Mɛ̄lɛ̄ka̍ ō ve᷄ ya̍ lānī 
yāŋɔ̄ɔ̄ le̍. 

19Kɛ̍ mɛ̄ɛ̍ ya̍ I̍ pi̍ɛ̍i̍ ndu̍, mbo̍ yāŋ ya̍ nīla̍ŋ, mbo̍ tūɛ̄ī pīɛ̄īlē nīle̍ŋ. 

20Sāŋgālāa̍ chō le̍ Mɛ̄lɛ̄ka̍, fo̍ndōle̍, le̍ mɛ̄ɛ̍ o̍ tu̍e̍ī pīɛ̄īlē nīle̍ŋ yɛ̍, le̍ mɛ̄ɛ̍ o̍ hi̍o̍ū lāchī 
a̍ ya̍ kāālā ndɔ̄ɔ̍ chɔ̄mndo̍ le̍ le̍ te̍le̍ŋ o̍ te̍le̍ŋ yɛ̍. 

Sa᷅m 67 

Chōnde̍i ̍le̍ Mɛl̄ɛk̄a̍ ba̍lik̍a̍a̍ mēllo̍ 
1O̍o̍ Mɛ̄lɛ̄ka̍, yāndi̍i̍ tu̍i̍i̍nu̍ŋ na̍a̍ īnyīɛ̍ɛ̍ mā dɔ̄ū na̍a̍ sa̍lā. Chɔ̍ na̍a̍ nyīnā yāndi̍i̍ 
Mɛ̄lɛ̄ka̍. 

2Ko̍ŋ to̍sā ni̍ mī wāŋnda̍ o̍ chi̍e̍ēŋndo̍ ni᷄ŋ a̍ si̍na̍ nɛ̄īla̍ nu̍mnda̍ŋ, le̍ nu̍m tōlɔ̄ɔ̍ kɔ̄ɔ̄lī, 
ndu̍yɛ̍ mī lɛ̄ŋnde̍ kpo̍u̍ i̍ si̍na̍ mɛ̄ɛ̍ ŋ̄ nɔ̄ kpāāyāa̍ le̍ pīŋīo̍o̍ yɛ̍. 

3O̍o̍ Mɛ̄lɛ̄ka̍, mbɔ̄ māā wāŋnda̍ ā sāŋga̍la̍ di̍o̍la̍ nūmnda̍ŋ. Mbɔ̄ māā wāŋnda̍ kpo̍u̍ 
o̍ chi̍e̍ēŋndo̍ ni᷄ŋ, ā sāŋga̍la̍ nu̍m. 

4Mbɔ̄ māā wāŋnda̍ o̍ lɛ̄ŋnde̍ ni᷄ŋ kpo̍u̍, ā dɔ̄ɔ̄nu̍ŋ nya̍a̍le̍, mā sōli̍ chōndu̍ŋ kɔ̄l 
kɛ̄ndɔ᷄ŋ. O̍ nɛ̄i̍ sa̍kpōo̍ chōo̍ ŋ̄ kīlūl wa᷅ŋnda̍ yāma̍ŋ o̍ māsāle̍ nu̍mnde̍ŋ ni᷄ŋ ni̍, 
ndu̍yɛ̍ mā māndā vɛ̍lɛ̄ lɛ̄ŋnde̍ o̍ chi̍e̍ēŋndo̍ ni᷄ŋ le̍nde̍. 

5O̍o̍ Mɛ̄lɛ̄ka̍, mbɔ̄ māā wāŋnda̍ ā sāŋga̍la̍ di̍o̍la̍ nūmnda̍ŋ. Mbɔ̄ māā wāŋnda̍ kpo̍u̍ 
o̍ chi̍e̍ēŋndo̍ ni᷄ŋ, ā sāŋga̍la̍ nu̍m. 

6Mɛ̄lɛ̄ka̍ tōsa̍ mi̍ tɔ̄lɔ̄ɔ̄la̍ŋ lā nāŋ o̍ chīɔ̄ɔ̄ŋ nāa̍ŋ ni᷄ŋ ta̍u̍ ta̍u̍. Mɛ̄lɛ̄ka̍, o̍ cho̍ Mɛ̄lɛ̄ka̍ 
nāa̍ wo̍, ō dɔ̄ū na̍a̍ sa̍lā. 

7Mɛ̄lɛ̄ka̍ dɔ̄ū na̍a̍ sa̍lā. Mbɔ̄ māā wāŋnda̍ o̍ chi̍e̍ēŋndo̍ ni᷄ŋ kpo̍u̍, ā ke᷄ ndu̍ bɛ̄ɛ̄le̍ŋ 
fɔ̍. 

Sa᷅m 68 

Chōndii̍ ̍lēlɛŋ̄nde̍ le̍ ya̍a̍mɔɔ̍w̍a̍ yōmɔ̄ɔ̍ 
1O̍o̍ Mɛ̄lɛ̄ka̍, chɔ̍ŋ mī ya̍a̍mɔ̍ɔ̍wa̍a̍ nu̍mnda̍ ā sɛ̄ŋi̍ŋ. Chɔ̍ŋ mī wānāa̍ tu̍l nu̍m lēyɛ̄ 
wa̍ ā nyāānu̍ŋ pɔ̍ɔ̍ nu̍m lāchī. 

2Nyi̍ndu̍ nda̍ mā kūɛ̄ a̍ nda̍ mɛ̄ɛ̍ hūēīye̍ ī kūānūŋ nu̍a̍ā a̍ ku᷄mnde̍ yɛ̍. To̍sa̍ mā wa᷄ 
ā tɛ̄ɛ̄mbāā nu̍m lāchī. To̍sa̍ mī ī yɔ̄nu̍ŋ a̍ nda̍ mɛ̄ɛ̍ nda̍ māl nu̍a̍ā wāa̍ mālīɔ̍ɔ̍ o̍ yīŋ 
mbō tēŋga̍ yɛ̍. 

3Kɛ̍ wānāa̍ cho̍ nu̍m o̍ hɔ̄l sa̍kpō wa̍ ki̍nɛ̍i̍, mbɔ̄ māā ā wa᷄ a̍ kɔ̄l kɛ̄ndɛ̄, mā dɔ̄ɔ̄nu᷄ŋ 
nya̍a̍le̍ nu᷅m Mɛ̍lɛ̄ka̍ lāchī. Mbɔ̄ māā ā dɔ̄ɔ̄nu̍ŋ nya̍a̍le̍ mā dēŋi̍ chōo̍ cho̍o̍ a̍ kɔ̄l 
kɛ̄ndɔ̄ɔ̍ fɔ̍. 

4Lā sōli̍ cho̍ndo̍ŋ nāa̍ Mɛ̄lɛ̄ka̍ chūā. Lā sāŋga̍la̍ ndu̍ o̍ chōndo̍ŋ ni᷄ŋ Lā bɛ̍ɛ̍ndi̍a̍a̍ 
nɛ̍īyo̍ wāna̍ cho̍ hūnɔ̄ɔ̍ o̍ ha̍la̍ hūmbōo̍ chōo̍ wo̍ lāchī. Wānā ko̍ŋ dīōlā ndɔ̄la̍ŋ āā 
Mɛ̄lɛ̄ka̍ Ya̍a̍wɛ̄ɛ̄. Lā dɔ̄ɔ̄nu̍ŋ nya̍a̍le̍ ndu̍ lāchī. 

5Mɛ̄lɛ̄ka̍, o̍ cho̍ o̍ fo̍ndā ndɔ̄ kāsīo̍o̍ wo̍, ndu̍ cho̍ fi̍nyāa̍ le̍ wānāa̍ nɔ̍ ŋ̍fi̍nyā le̍ wa̍ 
ni̍. Ndu̍yɛ̍ ndu̍ cho̍ wāna̍ su̍ŋgū le̍ vīi̍ya̍a̍ nɔ̍ lɛ̍ ŋ̄pīāāndū le̍ wa̍ ni̍. 

6Wānāa̍ nɔ̍ wa᷅na̍ o̍ wānā le̍ wa̍, mbō ke᷄ nda̍ fo̍ndāŋndā chālāāla̍ŋ, wānāa̍ cho̍ o̍ 
bīyɔ̄ɔ̍ ni᷄ŋ nda̍, mbō sōli̍ nda̍ o̍ bīyɔ̄ɔ̍ ni᷄ŋ, ndu̍yɛ̍ mbō tōsa̍ mā wa᷄ o̍ dɛ̍nɛ̍ kɛ̍ndɛ̄ 
bɛ̄ndōo̍ ni᷄ŋ. Kɛ̍ wānāa̍ si̍mu̍l ndu̍ wa̍ nda̍, mā wa᷄ o̍ lɛ̄ŋndē po̍lte̍ŋ ni᷄ŋ. 

7O̍o̍ Mɛ̄lɛ̄ka̍, bōōndi̍i̍ ŋ̄ sōli̍ wānāā nūmnda̍ I̍chi̍pī, ma̍ wā kēēkōo̍ a̍ nda̍ o̍ lɛ̄ŋndē 
po̍lte̍ŋ ni᷄ŋ nde̍, 

8nūm Mɛ̄lɛ̄ka̍ so̍ō o̍ Pēmbīī Sa̍a̍nāīve̍ chōo̍ wo̍, Mɛ̄lɛ̄ka̍ I̍sɔ̄lūɛ̍i̍ya̍, mɛ̄ɛ̍ ŋ̄ wa᷄ kɔ̄la̍ŋ, 
mi̍ lɛ̄ŋnde̍ŋ lē nyīīyā nu̍m lāchī, ndu̍yɛ̍, mi̍ mɛ̄ŋma̍ cho̍ o̍ ha̍la̍a̍ ni᷄ŋ nda̍ŋ mā hūlu᷄ŋ 
o̍ chi̍e̍ēŋndo̍ chōo̍. 

9Ma̍ tōsā mi̍ pīɔ̍ɔ̍ sīā ta̍u̍ ta̍u̍, le̍ mā mi̍ŋgi̍ lɛ̄ŋndē ŋ̄ chu̍e̍l wānāā nūmnda̍ būŋgɛ̄i̍ 
le̍ŋ bɛ̄ɛ̄ndīāā, lɛ̄ŋndē le̍e̍ ye̍e̍mā ni᷅ŋ pīɔ̍ɔ̍ yēēmā bɛ̄ndōo̍ le̍ŋ. 

10O̍ ko̍ŋ kɔ̍ɔ̍lī, mi̍ wānāā nūmnda̍ ā kɔ᷄ cha᷅l o̍ lɛ̄ŋndē lēŋ ni᷄ŋ, ndu̍yɛ̍ mɛ̄ɛ̍ ŋ̄ chō 
wāna̍ īkɛ̄ndɛ̄ bɛ̄ndū yɛ̍, ma̍ kē wānāā tāmbɛ̍i̍ya̍ nyɛ̄m nda̍ a̍a̍ ha̍u̍ ba̍ wo̍ŋ. 

11Mɛ̄ɛ̍ Māsānɔ̄ɔ̍ Mɛ̄lɛ̄ka̍ yōnda̍ māā ō yēm chɔ̄ūwo̍, wāŋ lāāndūāā bɔ̄ɔ̍ bɔ̍ɔ̍, ā kūɛ̄ 
a̍ wāŋnda̍ yōōŋgū kōŋ dīmūllo̍ āā, 

12“Māsāā bɛ̍ndūa̍a̍, a̍ so̍vɛ̄i̍ya̍a̍ ndāa̍ lātūlu̍ ā chō nyāānɔ᷄ŋndo̍. Ā chō nyāānɔ᷄ŋndo̍ 
kpe̍e̍kpe̍i̍.” Wāŋ lāāndūāā I̍sɔ̄lūɛ̍i̍ya̍ ā chō nyɛ̄m I̍sɔ̄lūɛ̍i̍ya̍ ā pūŋga̍ o̍ chɔ̄ūwo̍ wo̍ŋ 
pīɔ̄ūvi̍āŋndo̍ kpe̍e̍kpe̍i̍, 

13nyɛ̄m nda̍ tūūli̍a̍a̍ māā lāpīīŋ ma̍ kūmbū mu̍ŋ a̍ ka̍ni̍i̍ hu̍mbūe̍i̍, ndu̍yɛ̍ mi̍ ŋ̄ nɔ̄ 
kūmba᷅ŋnda̍ŋ lā bɛ̄ɛ̄ndīāā a̍ ko̍o̍līi̍ye̍ wo̍ŋ. Vɛ᷅ mi̍ nya̍ ā pūm nda̍ lā lōlnu᷄ŋ kɔ̍ɔ̍lī sāa̍ 
nyāa̍ īkɛ̄i̍, O̍ fo̍ndāŋndā nyāla̍ ma̍ndāā lāsāāla̍ŋ lā kūe̍ o̍ chɔ̄ūwo̍ le̍? 

14Mɛ̄ɛ̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō tōsa̍ mi̍ māsāā bɛ̍ndūa̍a̍ chu̍u̍ŋgi̍āŋ o̍ Pēmbīī 
Sa̍li̍mɔ̄ŋnde̍ chōo̍ wa̍ ā sɛ̄ŋi᷄ŋ, mbo̍ tōsā mi̍ lōōŋ kpu̍ŋgba᷄ŋ ŋ̄ dēlī o̍ Pēmbīī 
Sa̍li̍mɔ̄ŋnde̍ chōo̍. 

15Pēmbēi̍ Ba̍sīāŋ i̍ cho̍ pēmbīī tɔ̍ɔ̍mɛ̍i̍ bɛ̄ndū. Pēmbīi̍ nɔ̍ du̍ku̍lta̍ŋ nde̍ i̍ cho̍ ni̍. 

16Kɛ̍ nūm pēmbīī lādu̍ku̍i̍i̍ bɛ̍ndūe̍i̍ he̍ī, vɛ᷅ ma̍ wā pēmbīī Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ le̍ 
mī fo̍ndā ndɔ̄ cha̍lāa̍ o̍ wa̍ lēcho̍ō ve̍ tōfāa̍ a̍ nɛ̄īyɔ᷄ŋndo̍, nāa̍ o̍ cho̍ wā le̍ fɛ̍ɛ̍ŋ a̍ fɛ̍ɛ̍ŋ 
nda̍? 

17Nūm Māsānɔ̄ɔ̍ Mɛ̄lɛ̄ka̍ a̍ fu̍la̍ o̍ Pēmbīī Sa̍a̍nāīve̍ chōo̍, a̍ nyɛ̄lā kpāāyāla̍ 
nyāāna᷄ŋnda̍ su̍a̍a̍ ā nāŋnda̍ŋ wāa̍la̍ŋ o̍ wāa̍la̍ŋ ni᷄ŋ nu̍m lā bālāā, mbo̍ hūŋ o̍ fo̍ndā 
ndɔ̍ kāsīo̍o̍. 

18Mɛ̄ɛ̍ ŋ̄ wa᷄ hēlɔ̄ɔ̍ o̍ pēmbīī nūm vi̍lɛ̍i̍ye̍ chōo̍, ma̍ hēl a̍ wānāā ŋ̄ bīī o̍ chɔ̄ūwo̍ wa̍ 
o̍ bā ta̍u̍ ta̍u̍. Ndu̍yɛ̍ ma̍ sɔ̄lā wāŋnda̍ chīe̍e̍ya̍ nyɔ̄ɔ̍ŋ o̍ bā. Wānāa̍ si̍mu̍l nu̍m nda̍ 
bɛ̍ɛ̍ ma̍ sɔ̄lā nda̍ nyɔ̄ɔ̍ŋ o̍ bā. Ndu̍yɛ̍ nūm Mɛ̄lɛ̄ka̍ Ya̍a̍wɛ̄ɛ̄, ā wā ni̍ŋ i̍cha̍li̍ lo̍ŋ nda̍ 
tɛ̄ɛ̄ŋ. 

19Sāŋgālāa̍ chō le̍ Māsānɔ̄ɔ̍ Mɛ̄lɛ̄ka̍, o̍ ma̍lā na̍a̍ o̍ bāhāvɛ̍i̍la̍ nāāla̍ŋ ni᷄ŋ lēpāa̍ o̍ 
lēpāa̍ wo̍. Mɛ̄lɛ̄ka̍ cho̍ wāna̍ nāā pi̍ŋīa̍a̍ ni̍. 

20Mɛ̄lɛ̄ka̍ nāa̍, Mɛ̄lɛ̄ka̍ pi̍ŋī ŋ̍wa̍ŋndā chīe̍e̍ wo̍ o̍ cho̍ ni̍. Mɛ̄lɛ̄ka̍ Ya̍a̍wɛ̄ɛ̄, Māsānɔ̄ɔ̍ 
Mɛ̄lɛ̄ka̍ nāa̍, ndu̍ ba̍ŋa̍ na̍a̍ pīɔ̍mndo̍ o̍ bā ni̍. 

21Mɛ̄lɛ̄ka̍ chō ya̍a̍mɔ̍ɔ̍wa̍a̍ ndūa̍a̍ bōlle̍ pēsī. Ya̍a̍mɔ̍ɔ̍wa̍a̍ ndūa̍a̍ ka̍a̍la̍ ha̍ā yɔ̄ŋ 
wɔ̄ɔ̍ŋndo̍ wa̍, ō chō kpōkpōlā ndāla̍ŋ pēsī. 

22Māsānɔ̄ɔ̍ Mɛ̄lɛ̄ka̍ dīmī āā, “I̍ cho̍ ya̍a̍mɔ̍ɔ̍wa̍a̍ nyāa̍ sōlī o̍ būŋgɛ̄ī Ba̍sīāŋnde̍ ni᷄ŋ 
mi̍ mi̍ŋgi̍ nda̍. I̍ cho̍ nda̍ sōlī o̍ lūmūŋ yīŋgi̍lɛ̍i̍ ŋ̍ bɛ̍ndūŋ mu᷅ŋ mī mi̍ŋgi̍ nda̍. 

23Lā hūŋ ni̍ŋ mī lā wa᷄ kēēkōo̍ o̍ kōo̍ma̍ ndāa̍ŋ ni᷄ŋ, ndu̍yɛ̍ tūŋāā nyāa̍ bɛ̍ɛ̍ mā hu᷄ŋ 
de̍e̍mbūū kōo̍ma̍ ndāa̍ŋ.” 

24Mɛ̄lɛ̄ka̍, yōmɔ̄ɔ̄ ŋ̄ yēm ya̍a̍mɔ̍ɔ̍wa̍a̍ nu̍mnda̍ ma̍ wā kɔ̄lā lēku̍u̍ba̍la̍ la̍ŋ ndo̍, 
wāŋnda̍ kpo̍u̍ ā chē nu̍m kɔ̄la̍ŋ. Mɛ̄lɛ̄ka̍ nūu̍, māsa̍ nī bɛ̍ndōo̍, ā chō lūɛ̄īyɔ̄ɔ̍ o̍ 
fo̍ndā nu̍m kāsīo̍o̍. 

25Wānāā ŋ̄chōndu̍a̍a̍ ā chō īsīsi̍ la̍chi̍, mi̍ chūāā lāāndūa̍a̍ ā sīm nda̍ kɔ̄ɔ̄lī mā kūā 
a̍ dūndūla̍ pɔ̍mbɔ̄la̍ŋ lɔ̄ɔ̍, mi̍ wānāā nyɛ̄ chāa̍ nda̍ sīm nda̍ kɔ̄ɔ̄lī. 

26Lā sāŋga̍la̍ Mɛ̍lɛ̄ka̍ wānāa̍ chu̍u̍ŋgi̍āŋnda̍ tɛ̍ɛ̄ŋ. Nya̍ wānāa̍ fu̍la̍ o̍ pūlāle̍ Che̍kɔ̍pū 
le̍ŋ chōo̍ wa̍, lā sāŋga̍la̍ Ma̍sānɔ̄ɔ̍ Mɛ̄lɛ̄ka̍. 

27Yu̍ŋgu̍ Bɛ̍ŋnja̍mīŋ ndo̍, o̍ cho̍ yu̍ŋgu̍ pɔ̍mbɔ̄ɔ̍ yu̍ŋgu̍la̍ŋ I̍sɔ̄lūɛ̄ī tɛ̍ɛ̄ŋ ndo̍, ndu̍ si̍m 
yu̍ŋgu̍la̍ŋ lā pīlɛ̍ la̍ŋ lāchī ni̍. Ndu̍yɛ̍, mi̍ wānāā bɛ̄ndūa̍a̍ o̍ yu̍ŋgu̍ Chu̍dā wo̍ chōo̍ 
ku̍ndā ndāa̍ ndu̍ si᷅m nda̍ kɔ̄ɔ̄lī. Mi̍ wānāā bɛ̄ndūa̍a̍ o̍ yu̍ŋgu̍ Sɛ̍bu̍lɔ̄ŋ ndo̍ chōo̍, a̍ 
o̍ yu̍ŋgu̍ Nāfi̍ta̍lī yo̍ chōo̍ nda̍ sīm wāŋ bɛ̄ndūa̍a̍ o̍ yu̍ŋgu̍ Chu̍dā wo̍ chōo̍ kɔ̍ɔ̍lī. 

28O̍o̍ Mɛ̄lɛ̄ka̍, chɔ̍m ŋ̍wa̍ŋndā chīe̍e̍ mɛ̄ɛ̍ ŋ̄ chō wāna̍ kpāāyā bɛ̍ndū yɛ̍. Chɔ̍m na̍a̍ 
vɛ̄lɛ̄ mɛ̄ɛ̍ ŋ̄ chō wāna̍ dīāllūŋ kālā bɛ̄ndū yɛ̍, mɛ̄ɛ̍ ŋ̄ chɔ᷄m pāāndū yɛ̍. 

29To̍sa̍ mī māsāā bɛ̍ndūa̍a̍ o̍ chi̍e̍ēŋndo̍ ni᷄ŋ, ā hīŋ a̍ nyɔ̄ɔ̍ŋ o̍ chīɛ̍i̍ nūmndo̍ ni᷄ŋ 
Chūlu̍sɛ̄lɛ̄m. 

30Tu̍si̍ vi̍sī bɛ̄ndu̍ cho̍ ko̍ŋ o̍ fo̍ndāŋ māmɛ̄ŋndo̍ wo̍ nyɛ̄ pālāā bɛ̄ndōo̍ chōo̍. Tu̍si̍ 
lɛ᷅ŋndē lēŋ nyɛ̄ pālāa̍ chōo̍, lɛ̄ŋnde̍ cho̍ le̍ŋ mi̍ wānāa̍ cho̍ le̍ŋ chīla̍ŋ nda̍ ā wā māā 
chīi̍ya̍a̍ bɛ̍ndū le̍ŋ. To̍sa̍ mā hīŋ a̍ wūūwo̍ lɛ̄ŋ, le̍ hūnɔ̄ɔ̍ a̍ ka̍ni̍ŋ hu̍mbo᷄ŋ māā kē 
nāa̍ nūm chu̍a̍. To̍sa̍ mī lɛ̄ŋīi̍ ka̍a̍la̍ he̍ī chɔ̄ūla̍ŋ mālɔ̄ɔ̍ ve̍ ī sɛ̄ŋi̍ŋ. 

31To̍sa̍ mī wāŋnda̍ I̍chi̍pī a̍ hi᷅ŋ a̍ nyɛ̄m cho̍ ŋ̄ tōōsīāā a̍ chīli̍ŋu̍ŋ būlɔ̍ŋsīi̍yo̍ŋ ndo̍ŋ 
o̍ nūmndo̍. To̍sa̍ mī wāŋnda̍ Īto̍o̍pīāā a̍ hi᷅ŋ a̍ nyɔ̄ɔ̍ŋ o̍ nūmndo̍ a̍ kīlta̍ŋ. 

32Nya̍ māsɛ̄i̍ o̍ chi̍e̍ēŋndo̍ ni᷄ŋ, lā sāŋga̍la̍ Mɛ̍lɛ̄ka̍ o̍ chōndo̍ŋ ni᷄ŋ. Lā sāŋga̍la̍ 
Ma̍sānɔ̄ɔ̍ Mɛ̄lɛ̄ka̍ o̍ chōndo̍ŋ ni᷄ŋ. 

33Lā sāŋga̍la̍ wa᷅na̍ cho̍ ho̍ō hūnɔ̄ɔ̍ o̍ ha̍lā hūmbu̍ cho̍ ni᷅ŋ ho̍ō kāni̍ ma̍si̍ndɛ̄ wo̍ 
chōo̍ wo̍. 

Ō chō hūnɔ̄ɔ̍ a̍ dēŋīo̍o̍ kpe̍e̍kpe̍i̍ a̍ dīōm bɛ̄ndōo̍, mɛ̄ɛ̍ ta᷅ŋnda̍ŋ mā dēŋī nu̍a̍ā yɛ̍. 

34Lā dīmu̍l wa᷅ŋnda̍ a̍ kpāāya̍ ndɔ̄ bɛ̍ndōo̍ o̍kɔ̄ɔ̄. Ndu̍ cho̍ māsāa̍ wāŋnda̍ I̍sɔ̄lūɛ̄ī 
cho̍o̍ ni̍. Kpāāya̍ ndɔ̄ bɛ̍ndōo̍ ō chō ō chɔ̄mna᷄ŋ o̍ ha̍la̍a̍ ni̍ŋ cho̍o̍ cho̍o̍. 

35Hūnɔ̄ɔ̄ Mɛ̄lɛ̄ka̍ I̍sɔ̄lūɛ̍i̍ya̍ ō chō o̍ fo̍ndā ndɔ̍ kāsīo̍o̍ wo̍, wāŋnda̍ kpo̍u̍ sīōōŋīi̍ 
bɛ̄ndūe̍i̍ ī chō nda̍ ī bīyāā. Ndu̍ ke᷅ wa̍nāā ndūa̍a̍ kpāāyāa̍ a̍ dīāllūŋ kāla᷄ŋ ni̍. Lā ŋ̄ 
yɔ̄ŋgu̍ŋ sāŋgālāa̍ nāa̍ Mɛ̄lɛ̄ka̍ chūā. 

Sa᷅m 69 

Pīɛī̄lē cha᷄ŋnde̍ŋ le̍ mālāa̍ 
1O̍o̍ Mɛ̄lɛ̄ka̍, yāndi̍i̍ pi̍ŋi̍ ya̍ fɔ̍! Mɛ̄ŋnda̍ŋ mā bīī ya̍ ni᷅ŋ o̍ bo̍lōla̍ŋ kpe᷅ŋ. 

2I̍ mɔ̍ɔ̍wa̍ o̍ lōōlī yi̍ŋgi̍lɛ̍i̍yo̍ ni᷄ŋ. Nāa̍ ya̍ I̍ kɛ̍sɛ̍ pēlēi̍ bɛ̍ɛ̍ mī si᷄m ō cho̍ le̍. I̍ cho̍ o̍ 
mɛ̄ŋmā yīŋgi̍lɛ̍i̍ma̍ bɛ̍ndūa̍ŋ ni᷄ŋ, mɛ̄ŋmā hūna᷄ŋ mā mēl la̍ chɔ̍ŋgɔ̍mu̍. 

3I̍ cha̍ŋ ni᷅ŋ te̍i̍ le̍ mālāa̍, I̍ sa̍ŋga̍. Bo̍lōla̍ŋ lā vēsa̍ ya̍ ni᷅ŋ sɛ̍ɛ̍ŋ a̍ cha᷄ŋndo̍. Hɔ̄lta̍ŋ lā 
yɔ̄nu̍ŋ ya̍ ni᷅ŋ yi̍fīdīī, a̍ nūa̍a̍ o̍ nɛ̄i̍ nāa̍ nūm Mɛ̄lɛ̄ka̍ nūu̍ chūā le̍ mā ma̍la̍. 

4Wānāa̍ tu̍l la̍ yɛ̍le̍ŋ o̍ fo̍ndō fu̍u̍wo̍ chōo̍ wa̍, ā chō fāŋgā, ā hīōū yīīŋnde̍ ya̍ o̍ lēbōl. 
Wānāa̍ ye̍e̍ma̍ le̍ ya̍ tɛ̄ɛ̄mbūūwo̍ wa̍ ā nɔ̄ kpāāyāa̍ bɔ̄ɔ̍. Nyɛ̄ o̍ nyɛ̄ nda̍ chō dīmīo̍o̍ 
a̍ ya̍ o̍kɔ̄ɔ̄ chōōla̍ŋ kpo̍sōŋ. Nyɛ̄ ya̍ I̍ chi̍i̍mbu̍u̍ le̍ wo̍, ndu̍ nda̍ tōl la̍ kɔ̄ɔ̄lī ni̍ le̍ mī 
pa̍a̍wa̍. 

5O̍o̍ Mɛ̄lɛ̄ka̍, ā sīnā a̍ dīɔ̄mīī nīi̍ o̍kɔ̄ɔ̄. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ ya̍ I̍ to̍sa̍, ō pīlɛ̍ bɛ̍ɛ̍ cho̍ 
mā kɛ̍ɛ̍ sīnā a̍ ndu̍ o̍kɔ̄ɔ̄ le̍. 

6O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, yāndi̍i̍ to̍sā mī si̍ɔ̍mbu̍la̍ŋ lā bīī wānāa̍ 
dɔ̍ū tīīnda᷄ŋ ndāa̍ o̍ nūm ni̍ŋ nda̍ le̍ sa̍bū nūu̍ le̍. O̍o̍ Mɛ̄lɛ̄ka̍, Mɛ̄lɛ̄ka̍ I̍sɔ̄lūɛ̍i̍ya̍, to̍sā 
mī wānāa̍ cho̍ nu̍m sōōlūūwo̍ wa̍ ā tāmbu̍ lābɛ̄ɛ̄ le̍ sa̍bū nūu̍ le̍. 

7Le̍ sa̍bū nūmndo̍ ya̍ I̍ cho̍ bɛ̄ɛ̄la̍ ta̍mbɛ̍i̍la̍ŋ bīūnɔ᷄ŋndo̍ ni̍, mi̍ si̍ɔ̍mbu̍la̍ŋ lā wā ya̍ 
lā bīyāā a̍ bōlle̍ŋ kpo̍u̍. 

8Wānāya᷅ŋ nūu̍ŋ bɛ̍ɛ̍ kɛ̍sɛ̍ kɛ̍sɛ̍ ā chē ya̍ ni᷅ŋ māā wāna̍ lēkāa̍. I̍ si̍mnu᷄ŋ māā mīāl 
wānāā na̍a̍ ŋ̄ fūla̍ kālā pi᷅lɔ̍ɔ̍ wa̍ tɛ̄ɛ̄ŋ. 

9Mɛ̄lɛ̄ka̍, kāāla̍ cho̍ ya̍ o̍ kɔ̄l le̍ chīɛ̄ī nūmndo̍ wo̍ ō hīōū ya̍ o̍ kɔ̄l kɔ̄ɔ̄lī bɔ̄ɔ̍. Yīōūlā 
nda̍ yīo̍u̍ nu̍mnda̍ŋ ya̍ bɛ̍ɛ̍ I̍ sɔ̍la̍ yīōūlā lāŋ. 

10Tē I̍ tu̍si̍ŋ pɛ̍, mī bi̍ī su᷅mndo̍, wāŋnda̍ ā tɛ̄ɛ̄mbu̍u̍ ya̍ lābɛ̄ɛ̄. 

11Tē I̍ wo̍u̍nu̍ŋ nyɛ̍lā lābɛ̍kīla̍ŋ pɛ̍ le̍ kɔ̄l nī ta̍mbɛ̍i̍yo̍ chɔ̄mndo̍, wāŋnda̍ ā sīīŋgu̍u̍ 
ya̍ nyɛ̄ ndā ma̍māā. 

12O̍ dīō sāāsa̍ chi̍o̍o̍ sōndōo̍ wāŋnda̍ ā chāl la̍ chōŋgūla̍ŋ ni̍. Wānāā kōlāa̍ bɛ̍ɛ̍ 
kpo̍u̍, ā chō ni᷅ŋ bālɔ̄ɔ̍ a̍ ya̍ o̍ lāsōndō māā īchōndu̍. 

13Kɛ̍ ya̍ ya̍ nūm ya̍ I̍ cho̍ dīōmndo̍ nyūnāa̍ ni̍ Mɛ̄lɛ̄ka̍ Ya̍a̍wɛ̄ɛ̄. Mu̍li̍ ya̍ dīōm a̍ te̍le̍ŋ 
nu̍m ŋ̄ yēēma̍ wo̍ Mɛ̄lɛ̄ka̍. Mu̍li̍ ya̍ dīōm, fo̍ndōle̍, le̍ mɛ̄ɛ̍ ŋ̄ kāāla̍ ŋ̄wāŋndā chīe̍e̍ 
le̍ te̍le̍ŋ o̍ te̍le̍ŋ yɛ̍, le̍ mɛ̄ɛ̍ ŋ̄ pēēlū bu̍ŋgɛ̄ī nūmnde̍, mā chīīndi̍a̍a̍ ŋ̄wāŋndā chīe̍e̍ 
yɛ̍. 

14So̍li̍ ya̍ o̍ pɔ̍lɔ̍ŋndo̍ ho̍ō ni᷄ŋ Mɛ̄lɛ̄ka̍, yɔ̄ŋi̍ ya̍ I̍ mɔ̍ɔ̍wa̍. So̍li̍ ya̍ ya̍a̍mɔ̍ɔ̍wa̍a̍ nīa̍a̍ o̍ 
bā Mɛ̄lɛ̄ka̍ nūu̍, so̍li̍ ya̍ o̍ lūmīī bɛ̄ndūe̍i̍ he̍ī ni᷄ŋ. 

15Ma᷅l la̍ mī lo̍ o̍ mɛ̄ŋmā hūna᷄ŋ māŋ ni᷄ŋ te̍ Mɛ̄lɛ̄ka̍. Ma᷅l la̍ mī lo̍ o̍ lūmnde̍ he̍ī ni᷄ŋ, 

ɔ̄ɔ̄ mī to᷅l o̍ pūūlōo̍ bɛ̄ŋgu̍, mbō kīnda̍ŋ ya̍ kɔ̄ɔ̄lī le̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ chō wānā kɛ̍ndɛ̄ ndu̍yɛ̍ ma̍ nɔ̄ kāālāa̍ le̍ ŋ̄wāŋnda̍ 
chīe̍e̍ le̍ te̍le̍ŋ o̍ te̍le̍ŋ yɛ̍, yāndi̍i̍ mu̍li̍ ya̍ dīōm. Mɛ̄ɛ̍ ŋ̄ chō wāna̍ īnyīɛ̍ɛ̍ bɛ̄ndū yɛ̍, 
yāndi̍i̍ mu̍li̍ hɔ᷅lla̍ nāa̍ ya̍ chu̍a̍! 

17Vi᷅ŋ bu̍ɛ̍ī nūmndo̍ hɔ̄lāā nūmnda̍ le̍ Mɛ̄lɛ̄ka̍, kāni̍ fo̍ndōle̍, nyɛ̄ pālāā ya̍ I̍ cho̍ ni᷄ŋ 
ndo̍ ō chō ō bɔ̄ɔ̍, ke̍le̍ŋa̍ ya̍ dīōm mūlī fɔ̍. 

18Sɔ̍ɔ̍ŋgu̍u̍ ya̍ īkɛ̄i̍, mā pi̍ŋi̍ yōōmū nūu̍. So̍li̍ ya̍ ya̍a̍mɔ̍ɔ̍wa̍a̍ nīa̍a̍ o̍ bā. 

19Ā sīnā bɛ̍ɛ̄la̍ ta̍mbɛ̍i̍la̍ cho̍ ya̍ kōmāllo̍ ki̍nɛ̍i̍ la̍ŋ. Ā sīnā mɛ̄ɛ̍ nda̍ chō ya̍ 
si̍ɔ̍mbu̍la̍ŋ tūsīo̍o̍, ndu̍yɛ̍ ma̍ wā ya̍ bɛ̄ɛ̄la̍ŋ tɛ̄ɛ̄mbūūwo̍ yɛ̍. Ā sīnā ya̍a̍mɔ̍ɔ̍wa̍a̍ nīa̍a̍ 
kpo̍u̍, Mɛ̄lɛ̄ka̍. 

20Kɔ̄l nūu̍ ō tāmbu̍ ō bɔ̄ɔ̍ a̍ bɛ̄ɛ̄la̍ nda̍ chō ya̍ tɛ̄ɛ̄mbūūwo̍ la̍ŋ. Kɔ̄l nūu̍ ō tāmbu̍ 
ha̍a̍a̍, I̍ nɔ̍ lɛ̍ tīīnda᷄ŋ o̍ tīīnda᷄ŋ māā I̍ fu̍lā ni̍ŋ le̍ni̍ŋ te̍. I̍ wa̍ yīya᷄ŋndo̍ māā I̍ sɔ̍lā ni̍ŋ 
wa᷅na̍ tu̍i̍i̍nūŋ ya̍ īnyīɛ̍ɛ̍ yo̍, kɛ̍ wānā bɛ̍ɛ̍ I̍ sɔ̍la̍ le̍. I̍ wa̍ tōfāa̍ o̍ nɛ̄i̍ le̍ wānāā ya̍ I̍ 
sɔ̍la̍ ni̍ŋ mā nyɔ̄ɔ̄lu̍ ya̍ kɔ̄llo̍ wa̍, kɛ̍ wānā bɛ̍ɛ̍ I̍ sɔ̍la̍ le̍. 

21Mɛ̄ɛ̍ yīa̍a̍ŋ mā wa̍ ya̍ nɛ̄īyo̍, ma̍ kē ya̍ nyɛ̄ wɔ̄ɔ̍ŋndo̍ le̍ mī de᷅ Mɛ̄ɛ̍ kōlɔ̄ɔ̍ ō bīī ya̍, 
ma̍ kē ya̍ mūɛ̄īmā kīle̍pīi̍ma̍ wa̍a̍lɛ̍i̍ya̍ŋ le̍ mī ko̍l. 

22Mɛ̄lɛ̄ka̍, ye̍ŋ wa᷅ŋnda̍ ha̍ā yāŋɔ̄ɔ̄le̍ŋ mā hāu̍, a̍ bōōndi̍i̍ nda̍ wā o̍ bɔ̄ŋa᷅ŋnda̍ ndāla̍ 
nyɛ̄ dīāāla̍ŋ chōo̍ ve̍. Ye̍ŋ nda̍ yāŋɔ̄ɔ̄le̍ŋ mā hāu̍, a̍ te̍le̍ŋ nda̍ wā o̍ bɔ̄ŋa᷅ŋndā nda̍ 
dīā nyɛ̍ dīāā lāsa̍lāla̍ŋ chōo̍ wo̍. 

23To̍sa̍ mā sūma̍, ā chi᷅ le̍. To̍sa̍ mā sɔ̄la̍ nāā kɔ̄ɔ̍, mī kɔ̄ɔ̄la̍ŋ lā wa̍ nda̍ lā vīlɛ̍i̍ le̍ 
te̍le̍ŋ o̍ te̍le̍ŋ. 

24Dɔ̍ɔ̍nu̍ŋ tu̍mbe̍ a̍ nda̍ o̍ ka̍lā ka̍lā mā tu̍si̍ nda̍ nyɛ̄ pālāa̍ chōo̍. Ti̍sa̍ nda̍ kɔ̄ɔ̄lī a̍ 
tu̍mbe̍ ka̍lā ka̍lāa̍ mā bīī nda̍. 

25Mbɔ̄ māā chīɛ̄īlā ndāla̍ŋ lā lo̍ fo̍ndō, wānā o̍ wānā cha᷅l lɛ̍ lēni᷄ŋ te̍ fɔ̍. 

26Wānāā ŋ̄ tūsi̍ nyɛ̄ pālāa̍ chōo̍ wa̍, mi̍ nda̍ chɔ̄ɔ̄lū nda̍ vɛ̄lɛ̄ nyɛ̄ pālāā chēle̍ŋ tūsī 
chōo̍. Wānāā ŋ̄ yɔ̄ŋu̍l la̍, mi̍ nda̍ wā vɛ̄lɛ̄ bālɔ̄ɔ̍ a̍ wānāā kāŋ o̍ lāsōndō le̍ sāŋga̍ cho̍ 
nda̍ chōo̍ wo̍. 

27Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ chō tōsāa̍, chɔ̍m nda̍ la̍ŋ chōo̍ kpo̍u̍. Ma᷅l nda̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ te̍. 

28So̍li̍ di̍o̍la̍ ndāla̍ŋ o̍ yāu̍ wānāa̍ nɔ̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ ni᷄ŋ nda̍. Ā 
wa᷅ ā chɔ̄māā wānāa̍ cho̍ nu̍m o̍ hɔ̄l sa̍kpō wa̍ chōo̍ le̍. 

29Nyɛ̄ nɛ̄īyāa̍ cho̍ ya̍ chōo̍ wo̍, ō chō ō bɔ̄ɔ̍, nyɛ̄ kīndīlāa̍ chō ya̍ chōo̍ bɔ̍ɔ̍. Pi̍ŋi̍ ya̍ o̍ 
kpūndɔ̍ɔ̍ ho̍ō ni᷄ŋ Mɛ̄lɛ̄ka̍. 

30I̍ cho̍ Mɛ̄lɛ̄ka̍ sāŋgālā o̍ chōndo̍ŋ ni᷄ŋ. I̍ cho̍ kpāāya̍ ndɔ̄ bɛ̍ndōo̍ chɔ̄ɔ̄mūū o̍ ndu̍ 
ba̍li̍ka̍a̍ mēllo̍ ni᷄ŋ. 

31Ko̍ŋ nɔ̍lā mbō hīni̍ Mɛ̄lɛ̄ka̍ Ya̍a̍wɛ̄ɛ̍ kɔ̄l, mbō hīōū sa̍lāa̍ sōlīo̍o̍ o̍ ndu̍ lo̍ a̍ nāūwa̍, 
kɛ̄lɛ̄ŋgāā a̍ nāū tōōyē bɛ̄ndōo̍. 

32Tē wānāā nda̍ chō nyɛ̄ pālāa̍ tūsīo̍o̍ chōo̍ wa̍ ā chē he̍ī pɛ̍, ā chō kɔ̄l nāŋɔ̄ɔ̄. Nya̍ 
wānāa̍ cho̍ Mɛ̄lɛ̄ka̍ sōōlūūwo̍ wa̍, lā wa̍ a̍ kɔ̄l kɛ̄ndɛ̄. 

33Tē wāna̍ bāhāvɛ̍i̍yo̍ ō ŋɔ̄ɔ̄cha̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ o̍ pīɛ̄īle̍ŋ ni᷄ŋ pɛ̍, tūēīyɔ̄ɔ̍ 
Mɛ̄lɛ̄ka̍ tūɛ̄ī pi̍ɛ̍i̍lē ndɔ̄le̍ŋ ni̍. Ndu̍yɛ̍ Mɛ̄lɛ̄ka̍ pu̍ɛ̍ɛ̍nūŋ a̍ wānāa̍ cho̍ o̍ bīyɔ̄ɔ̍ ni᷄ŋ nda̍. 

34Nya̍ nyɛ̄ o̍ nyɛ̍ cho̍ o̍ ha̍la̍a̍ ni᷄ŋ cho̍o̍ cho̍o̍, a̍ o̍ chi̍e̍ēŋndo̍ chōo̍, lā sāŋgāla̍ Mɛ̍lɛ̄ka̍. 
Pēēla̍ mɛ̄ŋmā īhɛ᷄lta̍ŋ, ndu̍yɛ̍ a̍ nyɛ̄ o̍ nyɛ̄ yōōmāa̍ cho̍ le̍ni᷄ŋ, la̍ sāŋga̍la̍ ndu̍. 

35Mɛ̄lɛ̄ka̍ chō Sa̍a̍yo̍ŋ chīīndīāā, ndu̍yɛ̍ mbō mīŋgi̍ chi̍o̍o̍ŋ Chu̍dā tāŋgūl. Wānāā 
ndūa̍a̍ ā wā ni̍ŋ i̍cha̍li̍ lo̍ŋ, mī lɛ̄ŋnde̍ŋ lē wa᷄ nyɛ̄ ndā. 

36Yu̍ŋgu̍la̍ fu̍lā ni̍ŋ o̍ pūlāle̍ bu̍ɛ̍i̍yāā ndāa̍ chōo̍ la̍ŋ, nda̍ nɔ᷅ ni̍ŋ lɛ̍ŋndēlēŋ māā 
nyɛ̄m nda̍ ŋ̄kɛ᷅ ni̍. Ndu̍yɛ̍ wānāa̍ ka̍a̍la̍ ndu̍ wa̍, nda̍ wa᷅ ni̍ŋ i̍cha̍li̍ o̍ lɛ̄ŋnde̍ŋ nde᷅ŋ 
ni᷄ŋ ni̍. 

Sa᷅m 70 

Pīɛī̄le̍ŋ le̍ mālāa̍ 
(Sa᷅m 40:13-17) 

1O̍o̍ Mɛ̄lɛ̄ka̍, yāndi̍i̍ chi̍i̍ndi̍a̍a̍ ya̍ fɔ̍. Ke̍le̍ŋa̍ hu̍nɔ̄ɔ̄ chɔ̍chɔ̍ Mɛ̄lɛ̄ka̍ Ya̍a̍wɛ̄ɛ̄ mā hu̍ŋ 
ma̍lā ya̍. 

2Wānāa̍ cho̍ kīndīo̍o̍ le̍ yōōmū nūu̍ tɛ̄ɛ̄mbūūwo̍ wa̍ ki̍nɛ̍i̍, to̍sa̍ mī si̍ɔ̍mbu̍la̍ŋ lā 
bīī, to̍sa̍ mī si̍ɔ̍mbu̍la̍ŋ lā bīī nda̍, mī kɔ̄lta̍ŋ lā lāāsi̍a̍ŋ nda̍. Wānāa̍ cho̍ yēēmɛ̍i̍ māā 
nyɛ̄ pālāa̍ ō to᷄l la̍ chōo̍ wa̍, to̍sa̍ mā mīīŋgu̍ a̍ si̍ɔ̍mbu̍la̍ŋ. 

3Wānāa̍ cho̍ ya̍ māmɔ̄ɔ̍ wa̍, to̍sa̍ mī si̍ɔ̍mbu̍la̍ŋ lā bīī nda̍ a̍ yōmɔ̄ɔ̄ nda̍ chō sɔ̄lā wo̍. 

4Kɛ̍ wānāa̍ hu᷅ŋ nāa̍ nūm chu̍a̍ le̍ mālāa̍ wa̍ ki̍nɛ̍i̍, to̍sa̍ mā na᷄ŋ kɔ̄l mā dɔ̄ɔ̄nu᷄ŋ 
nya̍a̍le̍. Wānāa̍ ka̍a̍la̍ pīŋī ŋ̄ pīŋi̍ nda̍ wo̍ wa̍, mbɔ̄ māā le̍ te̍le̍ŋ o̍ te̍le̍ŋ ā wa̍ di̍mīo̍o̍ 
āā, “Mɛ̄lɛ̄ka̍ chō ō bɛ̄ndū.” 

5Wānā ta̍mbɛ̍i̍yo̍ ya̍ I̍ cho̍ ni̍, wāna̍ bāhāvɛ̍i̍ bɛ̍ndōo̍. Yāndi̍i̍ Mɛ̄lɛ̄ka̍, ke̍le̍ŋa̍ hu̍nɔ̄ɔ̄ 
chɔ̍chɔ̍ mā ma̍la̍ ya̍. Nu᷄m cho̍ wāna̍ ma̍lā ya̍ wo̍ ni̍, ndu̍yɛ̍ nu᷄m chi̍i̍ndīāā yā ni̍. O̍o̍ 
Mɛ̄lɛ̄ka̍ Ya̍a̍wɛ̄ɛ̄, yāndi̍i̍ to̍sā ta̍ma̍la̍ le̍, ke̍le̍ŋa̍ ya̍ mālā chɔ̍chɔ̍. 

Sa᷅m 71 

Pīɛī̄lē bɛn̄dū kālāa̍ ō pīɛi̍ ̍le̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, nūm ya̍ I̍ ti̍i̍nda̍ŋ le̍ ya̍ māndāa̍ ni̍. Chɛ᷅l mī si̍ɔ̍mbu̍la̍ŋ lā bīī 
ya̍ le̍. 

2Mɛ̄ɛ̍ ŋ̄ chō wānā sa̍kpō yɛ̍, chi̍i̍ndi̍a̍a̍ ya̍ mā pi̍ŋi̍ yōōmū nūu̍. Tu̍e̍i̍ pi̍ɛ̍i̍lē nīle̍ŋ mā 
chi̍i̍ndi̍a̍a̍ ya̍. 

3Wa̍ po̍ū kpo̍o̍wa̍ bɛ̍ndōo̍ ō ya̍ I̍ vi̍a̍ŋnūŋ le̍bɛ̍ŋgu̍ te̍le̍ŋ o̍ te̍le̍ŋ ndo̍. Wa̍ sa̍āsā 
ka̍lāa̍ ya̍ ō bālāā, le̍ ya̍ māndāa̍. Nu᷄m cho̍ pōū kpo̍o̍wa̍ bɛ̍ndū ya̍ I̍ vi̍a̍ŋnūŋ le̍bɛ̍ŋgu̍ 
wo̍ ni̍, Nu᷄m cho̍ sāāsā ka̍la̍ ba̍lu̍ ya̍ wo̍ ni̍. 

4O̍o̍ Mɛ̄lɛ̄ka̍ nūu̍, yāndi̍i̍ pi̍ŋi̍ yā wānāā dɛ̍nɛ̍ wɔ̍ɔ̍ŋnda̍ o̍ bā. So̍li̍ ya̍ wānāā dɛ̍nɛ̍ 
wɔ̄ɔ̍ŋāa̍ nɔ̍ kɔ̄l vēsɛ̍i̍ bɛ̍ndōo̍ wa̍ o̍ bā. 

5Nūm Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nūm ya̍ I̍ ti̍i̍nda̍ŋ ni̍. O̍ nūm ni̍ŋ ya̍ I̍ 
dɔ̍ū tīīnda᷄ŋ nūu̍ ni̍, chɔ̍ŋ ha̍a̍a̍ a̍ chūāpīāāndūyɛ̍ī nīi̍. 

6Chɔ̍ŋ a̍ vīōlɔ᷄ŋ nūu̍ mbo̍ bīya᷅ŋ a̍ te̍le̍ŋndo̍ ho̍ō, nūm ya̍ I̍ ti̍i̍nda̍ŋ ni̍. Nu᷄m so̍li̍ ya̍ 
kāla̍ nūu̍ o̍ dēmbē ni̍. Le̍la̍ŋ I̍ cho̍ nu̍m sāŋgālā le̍ te̍le̍ŋ o̍ te̍le̍ŋ. 

7Wānāā bɔ̄ɔ̍ bɔ̍ɔ̍ ā chūa̍ yo̍o̍mū nūu̍ māā tāāmāsi̍ le̍ nda̍, kāni̍ fo̍ndōle̍, nu᷄m cho̍ 
wāna̍ ma̍ndā ya̍ wo̍ ni̍. 

8Le̍la̍ŋ I̍ sa̍ŋgā a̍ nu̍m sāŋgālāa̍ le̍. Lēpāa̍ o̍ lēpāa̍ I̍ cho̍ chɔ̄mndo̍ a̍ nāŋɔ̄ɔ̄ nūm 
bɛ̍ndōo̍ o̍kɔ̄ɔ̄. 

9Bōōndi̍i̍ ya̍ I̍ cho̍ ni᷅ŋ he̍ī ō yūvɛ̍i̍ ye̍, kɛ̍ɛ̄ ya̍ le̍ Mɛ̄lɛ̄ka̍ nūu̍. Bōōndi̍i̍ ya̍ I̍ cho̍ ni᷅ŋ 
he̍ī I̍ nɔ̍ lɛ̍ kpāāyā le̍ ve̍, yāndi̍i̍ mu̍lūl la̍ kɔ̄ɔ̍ le̍. 

10Ya̍a̍mɔ̍ɔ̍wa̍a̍ nīa̍a̍ ā chō ya̍ kɔ̄ŋgɔ̄līa̍ŋnda̍ŋ bɔ̄ɔ̍. Wānāa̍ ye̍e̍ma̍ le̍ ya̍ dīyɔ̄ɔ̍ wa̍ ā 
yīi̍ ya̍ de̍fo̍o̍. 

11Ā chō dīmīo̍o̍ āā, “Mɛ̄lɛ̄ka̍ mūlu̍l ndu̍ kɔ̄ɔ̍. Lā ŋ̄ tīsa᷅ŋ ndu̍ kɔ̄ɔ̄lī mī ŋ̄ kɔ᷄ bi̍ī ndu̍. 

Ō nɔ̍ wa̍nā o̍ wāna̍ chi̍i̍ndi̍a̍a̍ ndu̍ le̍.” 

12O̍o̍ Mɛ̄lɛ̄ka̍ nūu̍, yāndi̍i̍ ku̍ā ya̍ lēvīl te̍. Ke̍le̍ŋa̍ hu̍nɔ̄ɔ̄ fɔ̍, mā hu̍ŋ ma̍lā ya̍ Mɛ̄lɛ̄ka̍ 
nūu̍. 

13Wānāa̍ cho̍ ya̍ sɔ̄ɔ̍ŋ hōlɔ̄ɔ̍ wa̍, mbɔ̄ māā si̍ɔ̍mbu̍la̍ŋ lā bīi̍ nda̍, ndu̍yɛ̍ mā wa᷄ ā 
tɛ̄ɛ̄mbāā fɔ̍. Wānāa̍ ye̍e̍ma̍ le̍ ya̍ yɔ̄ŋūllo̍ wa̍, mbɔ̄ māā si̍ɔ̍mbu̍la̍ŋ lā bīi̍ nda̍, ndu̍yɛ̍ 
mī bɛ̄ɛ̄la̍ ta̍mbɛ̍i̍la̍ŋ lā kōma̍l nda̍ fɔ̍. 

14Kɛ̍ ya̍ ya̍, I̍ cho̍ hīōūwɔ̄ɔ̄ lāchī a̍ tīīnda᷄ŋ nūu̍ dɔ̄wɔ̄ɔ̍ o̍ nūm ni̍ŋ. I̍ cho̍ hīōūwɔ̄ɔ̄ 
lāchī a̍ nu̍m sāŋgālāa̍ kpe̍e̍kpe̍i̍. 

15I̍ cho̍ wāŋnda̍ kpo̍u̍ di̍mūl a̍ mɛ̄ɛ̍ ŋ̄ chō wānā kɛ̍ndɛ̄ yɛ̍. Le̍ pāa̍le̍ŋ a̍ nyūmnda̍ŋ, 
I̍ wa᷅ ni̍ŋ wa᷅ŋnda̍ dīmūllo̍ a̍ mɛ̄ɛ̍ ŋ̄ chīīndi̍a̍a̍ wānāā nūmnda̍ yɛ̍, mi̍ chē bɛ̍ɛ̍ I̍ nɔ̍lā 
mī chi̍i̍ ndi̍ bɛ̍ɛ̍ si̍na̍ pɛ̍ŋgu̍ le̍ ni̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̍, Māsānɔ̄ɔ̍ Mɛ̄lɛ̄ka̍, I̍ cho̍ lākɔ̄ mī sa̍ŋga̍la̍ nu̍m, fo̍ndōle̍, le̍ 
wa̍lta̍ kɔ̄ndɔ̄fi̍ltā bɛ̄ndūlā ŋ̄ tōsā la̍ŋ. I̍ cho̍ wānā o̍ wānā fe̍e̍ di̍mūl māā nūm pīlɛ̍ 
kpe̍ cho̍ sa̍kpō, ndu̍yɛ̍ ma̍ wā wānā kɛ̍ndɛ̄ ni̍. 

17O̍o̍ Mɛ̄lɛ̄ka̍, I̍ lo̍ ō pɔ̄mbɔ̄ ma̍ pɛ̄ɛ̄kū ya̍ a̍ wa̍lta̍ nu̍mndā kɔ̄ndɔ̄fi̍ltā bɛ̄ndūla̍ŋ o̍kɔ̄ɔ̄, 
ndu̍yɛ̍ I̍ cho̍ wɔ̄ wāŋnda̍ dīmūllo̍ a̍ la̍ŋ o̍kɔ̄ɔ̄ kɛ᷅. 

18Le̍la̍ŋ yāndi̍i̍ Mɛ̄lɛ̄ka̍ nūu̍, bōōndi̍i̍ ya̍ I̍ cho̍ ni᷅ŋ he̍ī ō yūvɛ̍i̍, mi̍ yūlu̍ŋnde̍ ī wā ya̍ 
ni᷅ŋ o̍ lēbōl le̍, kɛ̍ɛ̄ ya̍ le̍ fɔ̍. Lo̍ ya̍ māchɛ̄lū ha̍a̍a̍, mī lo̍ o̍ ko̍ŋ mī chɔ̍m chūāūwāā 
nāa̍ a̍ chūāūwāā nāā ma̍māa̍ a̍ wa̍lta̍ kɔ̄ndɔ̄fi̍lta̍ bɛ̄ndūlā ŋ̄ tōsa̍ le̍ wānāā nūmnda̍ 
la̍ŋ. 

19Mɛ̄lɛ̄ka̍, wa̍lta̍ nu̍mndā kɛ̄ndɛ̄lā ŋ̄ tōsā la̍ŋ o̍ ha̍la̍a̍ ni᷄ŋ cho̍o̍ cho̍o̍ bɛ̍ɛ̍ lā chō lā 
chɔ̄mna᷄ŋnda̍ŋ. 

A̍ to̍sa̍ sɔ̄ɔ̍ŋ bɛ̍ndūŋ fāŋā. Wānā o̍ wānā cho̍ māā nūm te̍. 

20Mi̍ chē bɛ̍ɛ̍ ma̍ chɛ̄l mi̍ sāŋgāa̍ ō tūāl la̍ chōo̍, mi̍ sɔ̄ɔ̍ŋ pa̍lāŋ bɔ̄ɔ̍ bɔ̍ɔ̍ ŋ̍ wa᷅ ya̍ 
kēēkōo̍ chōo̍ ni̍, Kɛ̍ I̍ si̍nā māā ā chō vɛ̄lɛ̄ ya̍ yōōmūa̍ŋ mīŋgī kē. Ā chō tōsā mī 
mi̍i̍ŋgu̍ vɛ̄lɛ̄ o̍ pēlūŋ nūu̍ŋ chōo̍. 

21Ā chō tōsā mī chɔ̍ɔ̍lu̍ bɛ̄ɛ̄le̍ŋ sɔ̄lā mbō hīōū māā pāāndū, ndu̍yɛ̍ mā nyɔ̍ɔ̍lu̍ ya̍ 
kɔ̄llo̍ ni᷄ŋ. 

22O̍o̍ Mɛ̄lɛ̄ka̍, I̍ cho̍ nu̍m sāŋgālā a̍ tōwāa̍ lɔ̄ɔ̍, fo̍ndōle̍, le̍ mɛ̄ɛ̍ ŋ̄ chō Mɛ̄lɛ̄ka̍ lo᷅ o̍ 
lēdīōm ndo̍ yɛ̍. O̍o̍ Mɛ̄lɛ̄ka̍ Kāsī I̍sɔ̄lūɛ̍i̍ya̍, I̍ cho̍ nu̍m sāŋgālā o̍ chōndo̍ŋ ni᷄ŋ a̍ 
tōwāa̍. 

23I̍ cho̍ dēŋgī chōo̍ cho̍o̍ a̍ nya̍a̍lo̍o̍, mī sa̍ŋga̍la̍ nu̍m o̍ chōndo̍ŋ ni᷄ŋ a̍ kɔ̄l nūu̍ kpo̍u̍, 
kāni̍ fo̍ndōle̍, le̍ mɛ̄ɛ̍ ŋ̄ chīīndi̍a̍a̍ ya̍ yɛ̍. 

24Le̍ īdīi̍ a̍ īchɔ̄l, I̍ wa᷅ ni̍ŋ wa᷅ŋnda̍ dīmūllo̍ a̍ mɛ̄ɛ̍ ŋ̄ chō wānā kɛ̍ndɛ̄ yɛ̍ o̍kɔ̄ɔ̄, kāni̍ 
fo̍ndōle̍, wānāa̍ wa̍ kīndīo̍o̍ le̍ ya̍ dīyɔ̄ɔ̍ wa̍ ā yēm nda̍, ndu̍yɛ̍ ma̍ sɔ̄lā bɛ̄ɛ̄la̍ 
ta̍mbɛ̍i̍la̍ŋ. 

Sa᷅m 72 

Pīɛī̄le̍ŋ le̍ māsā bɛn̍dōo̍ 
1O̍o̍ Mɛ̄lɛ̄ka̍, pɛ̍ɛ̍ku̍ ma̍sā bɛ̍ndōo̍ mɛ̄ɛ̍ ŋ̄ dīmī sɔ̍ɔ̍ŋ o̍ nɛ̄ī tōnya̍a̍ chōo̍ yɛ̍. Chɔ̍m 
ma̍sā bɛ̍ndōo̍ mɛ̄ɛ̍ ŋ̄ dīmī sɔ̍ɔ̍ŋ o̍ sa̍kpōyɛ̍i̍ chōo̍ yɛ̍. 

2Ko̍ŋ to̍sā ni̍ mbō wa᷄ wānāā nūmnda̍ sɔ̄ɔ̍ŋ dīmīo̍o̍ tɛ̄ɛ̄ŋ o̍ nɛ̄ī sa̍kpōo̍ chōo̍, ndu̍yɛ̍ 
wānāā nda̍ chō nyɛ̄ pālāa̍ tūsīo̍o̍ chōo̍ wa̍ mbo̍ wā sɔ̄ɔ̍ŋ ndāa̍ŋ bīyɔ̄ɔ̍ o̍ nɛ̄i̍ tōnya̍a̍ 
chōo̍. 

3Mbɔ̄ māā tɔ̄lɔ̄ɔ̄la̍ŋ lā na᷄ŋ o̍ pēmbo᷄ŋ chōo̍ mī wāŋnda̍ sɔ̄la̍ nyɛ̄ dīa̍a̍ ta̍u̍ ta̍u̍ fɔ̍. Mbɔ̄ 
māā wāŋnda̍ o̍ lɛ̄ŋnde̍ŋ nde᷅ŋ ni᷄ŋ ā wa᷄ sɔ̍ɔ̍ŋ tōsāa̍ o̍ nɛ̄i̍ sa̍kpōo̍ cho̍o̍ fɔ̍. 

4Mbɔ̄ māā māsā bɛ̍ndōo̍ ō sūŋgu̍ le̍ wānāā nda̍ chō nyɛ̄ pālāa̍ tūsīo̍o̍ chōo̍ wa̍, 
ndu̍yɛ̍ mbō chīīndi̍a̍a̍ wānāa̍ cho̍ ā tāmbɛ̍i̍ya̍, O̍ ko̍ŋ kɔ̍ɔ̍lī, mbō tɛ̄ɛ̄mbu̍u̍ wānāa̍ 
cho̍ nda̍ nyɛ̄ pālāa̍ tūsīo̍o̍ chōo̍ wa̍. 

5Mbɔ̄ māā māsā bɛ̍ndōo̍ māsāle̍ ndɔ̄le̍ŋ lē hīo̍u̍ la̍chi̍ a̍ wāa̍ le̍ fɛ̍ɛ̍ŋ a̍ fɛ̍ɛ̍ŋ, mɛ̄ɛ̍ 
pāa̍le̍ŋ a̍ pāŋge̍i̍ ŋ̄ chō le̍ fɛ̍ɛ̍ŋ a̍ fɛ̍ɛ̍ŋ yɛ̍. 

6Mbɔ̄ māā māsāle̍ ndɔ̄le̍ŋ lē wa᷄ māsāle̍ tɔ̄nɔ̄ mɛ̄ɛ̍ pīɔ̍ɔ̍ sīā nu̍a̍ā o̍ tɔ̄lɔ̄ɔ̄la̍ŋ chōo̍ mī 
lā na᷄ŋ yɛ̍. Lē wa᷄ mɛ̄ɛ̍ mɔ᷄mndo̍ ō chūchū nu̍a̍ā o̍ tɔ̄lɔ̄ɔ̄la̍ŋ chōo̍ mī lā pūi̍ yɛ̍. 

7Mbɔ̄ māā sa̍kpōyɛ̍i̍ ī wa᷄ wa᷅ŋnda̍ tɛ̄ɛ̄ŋ o̍ lɛ̄ŋnde̍ŋ ni᷄ŋ o̍ māsāle̍ ndɔ̄le̍ŋ bɛ̄ŋgu̍ a̍ 
te̍le̍ŋ o̍ cho̍ yōōmū wo̍ fɔ̍. Mbɔ̄ māā dɛ̍nɛ̍ kɛ̍ndɛ̄ bɛ̄ndōo̍ ō wa᷄ o̍ lɛ̄ŋnde̍ŋ ni᷄ŋ le̍ fɛ̍ɛ̍ŋ 
a̍ fɛ̍ɛ̍ŋ fɔ̍. 

8Mbɔ̄ māā māsāle̍ ndɔ̄le̍ŋ lē chɔ᷄ŋ o̍ chi̍e̍ēŋndo̍ kpēŋgēi̍ pīlɛ̍i̍ mī lē fūūlu̍u̍ kpēŋgēi̍ 
ī pīlɛ̍i̍ fɔ̍. Mbɔ̄ māā lē chɔ᷄ŋ o̍ Pēē Bɛ̍ndōo̍ Yūfi̍lu̍a̍tīī mī lē fūūlu̍u̍ o̍ chi̍e̍ēŋndo̍ 
mɛ̄ɛ̄lu̍la̍ŋ fɔ̍. 

9Mbɔ̄ māā kāa̍la̍ cho̍ o̍ lɛ̄ŋndē po̍lte̍ŋ ni᷄ŋ nda̍ŋ lā tūndu᷄ŋ ndu̍ o̍ lābɛ̄ŋgu̍ ni̍ŋ fɔ̍. 
Mbɔ̄ māā ya̍a̍mɔ̍ɔ̍wa̍a̍ ndūa̍a̍ ā hīni̍ lɛ᷅ŋ o̍ chu̍ndo̍o̍ ni᷄ŋ ndu̍ o̍ lābɛ̄ŋgu̍ ni̍ŋ fɔ̍. 

10Mbɔ̄ māā māsā bɛ̍ndōo̍ o̍ lɛ̄ŋndē Ta̍a̍sī le̍ŋ ni᷄ŋ, a̍ māsā bɛ̍ndōo̍ o̍ lɛ̄ŋndē 
ībūŋgāle̍ cho̍ lē bālāā a̍ mɛ̄ŋnda̍ŋ nde̍ŋ ni᷄ŋ. Mbɔ̄ māā māsā bɛ̍ndōo̍ Si̍ɛ̍bā a̍ māsā 
bɛ̍ndōo̍ Si̍ɛ̍bā ā chūu̍ ndu̍ nyɔ̄ɔ̍ŋ fɔ̍. 

11Mbɔ̄ māā māsāā bɛ̍ndūa̍a̍ kpo̍u̍ ā tūndu̍ŋ ndu̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍ 
fɔ̍. Mbɔ̄ māā lɛ̄ŋnde̍ kpo̍u̍ ī sāāŋgi̍a̍l ndu̍ fɔ̍. 

12Kāni̍ fo̍ndōle̍ ndu̍ chi̍i̍ndīāā ni̍ŋ wa̍nāā tāmbɛ̍i̍ya̍a̍ wa᷅ ni̍ŋ cha̍ŋndo̍ nāa̍ ndu̍ chu̍a̍ 
le̍ nda̍ mālāa̍ wa̍ ni̍. Wānāā nda̍ chō nyɛ̄ pālāa̍ tūsīo̍o̍ chōo̍, ā nɔ̍ wa̍nā o̍ wāna̍ 
ma̍lāā le̍ wa̍, ndu̍ ma̍lā nda̍ ni̍ŋ ni̍. 

13Wānāa̍ cho̍ o̍ kūɛ̍i̍ ni᷄ŋ ā nɔ̍ kpa̍a̍yā o̍ kpāāyā le̍ wa̍, ō tūīīnūŋ nda̍ ni̍ŋ i̍nyi̍ɛ̍ɛ̍, 
ndu̍yɛ̍ mbō chīīndi̍a̍a̍ nda̍. 

14Ndu̍ chi̍i̍ndīāā ni̍ŋ wa̍nāā tāmbɛ̍i̍ya̍a̍ nda̍ chō nyɛ̄ pālāa̍ tūsīo̍o̍ chōo̍ ma̍ wā nda̍ 
sɔ̄ɔ̍ŋ wɔ̍ɔ̍ŋndo̍ŋ tōsāllo̍ wa̍ ni̍. Wāŋnda̍ ha̍ā yōōmūlā ndāla̍ŋ lā chō nyɛ̄ kpe̍e̍kpe̍i̍ 
ndu̍ o̍ hɔ̄l. 

15Mbɔ̄ māsāa̍ ho̍ō ō vīo̍u̍ yo̍o̍mū o̍ māsāle̍ ndɔ̄le̍ŋ chōo̍. Mbɔ̄ māā wāŋnda̍ o̍ 
lɛ̄ŋndē Si̍ɛ̍bā le̍ŋ ni᷄ŋ a̍ chu̍u̍ ndu̍ ko̍o̍līi̍ŋ ndāa̍ŋ fɔ̍. Mbɔ̄ māā wāŋnda̍ ā wa᷄ pi̍ɛ̍īle̍ŋ 
le̍ ndu̍ le̍ te̍le̍ŋ o̍ te̍le̍ŋ ndu̍yɛ̍ mā wa᷄ ndu̍ sa̍lāla̍ŋ dɔ̄wɔ̄ɔ̍ lēpāa̍ o̍ lēpāa̍ fɔ̍. 

16Mbɔ̄ māā nyɛ̄ dīa̍a̍ wa᷄ ta̍u̍ ta̍u̍ o̍ lɛ̄ŋnde̍ŋ ni᷄ŋ fɔ̍. Mbɔ̄ māā tɔ̄lɔ̄ɔ̄la̍ŋ lā wa᷄ na̍ŋɔ̄ɔ̍ o̍ 
pēmbo᷄ŋ chōo̍ fɔ̍. Mbɔ̄ māā yɔ̄mīī tūālɛ̄i̍ o̍ kpe̍le̍la̍ŋ ni᷄ŋ ī wa᷄ ko̍mɔ̄ɔ̍ lɔ̍pī lɔ̍pī māā 
yɔ̄mnde̍ o̍ Pēmbīī Le̍ba̍nɔ̄ŋnde̍ chōo̍ fɔ̍. Mbɔ̄ māā ī wa᷄ pu̍īyo̍ tɛ̍ɛ̍ tɛ̍ɛ̍ mɛ̄ɛ̍ bīllo̍ ō 
pūī yo̍ndōla̍ŋ ni᷄ŋ yɛ̍ fɔ̍. 

17Mbɔ̄ māā dīōlā māsā bɛ̍ndōo̍ lā hīo̍u̍ la̍chi̍ a̍ wāa̍ wāŋnda̍ tɛ̄ɛ̄ŋ le̍ fɛ̍ɛ̍ŋ a̍ fɛ̍ɛ̍ŋ fɔ̍. 
Mbɔ̄ māā tɔ̍ɔ̍ ndɔ̄ɔ̍ ō hīo̍u̍ la̍chi̍ a̍ wāa̍ o̍ chi̍e̍ēŋndo̍ chōo̍ le̍ fɛ̍ɛ̍ŋ a̍ fɛ̍ɛ̍ŋ, mɛ̄ɛ̍ pāa̍le̍ŋ 
lē chō le̍ fɛ̍ɛ̍ŋ a̍ fɛ̍ɛ̍ŋ yɛ̍ fɔ̍. Mbɔ̄ māā lɛ̄ŋnde̍ kpo̍u̍ ī sɔ̄la̍ dɛ̍nɛ̍ kɛ̍ndɛ̄ bɛ̄ndōo̍ sa̍na̍a̍ 
o̍ sa̍bū ndɔ̄ɔ̍ ni᷄ŋ. Mbɔ̄ māā wāŋnda̍ dɔ̄u̍ ndu̍ sa̍lā fɔ̍. 

18Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍. Ndu̍ pīlɛ̍ kpe̍ nɔ̍lā ni̍ mbō tōsa̍ 
sɔ̄ɔ̍ŋ kɔ̄ndɔ̄fi̍li̍ŋ wāā nu̍a̍ā. 

19Mbɔ̄ māā wāŋnda̍ ā ke᷅ di̍o̍la̍ nūmnda̍ŋ bɛ̄ɛ̄le̍ŋ o̍ nu̍m sāŋgālāa̍ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ 
fɔ̍. Mbɔ̄ māā nāŋɔ̄ɔ̄ ndɔ̄ bɛ̍ndōo̍ o̍ tīu̍ o̍ chi̍e̍ēŋndo̍ ni᷄ŋ kpo̍u̍. Āmi̍i̍nā. 

20Dēēve̍ po̍ Chɛ̄ɛ̍se̍ wo̍, na̍nu᷄ŋ pīɛ̄īlē ndɔ̄le̍ŋ yɛ̍ yɛ̍le̍ ndɔ̄le̍ŋ lē mɛ̄ɛ̄lu̍ ni̍. 

Sa᷅m 73 

YĀU̍ YA̍A̍ NDƆ̄Ɔ̍ 

(Sa᷅m 73—89) 
A̍ mɛɛ̄ ̍Mɛl̄ɛk̄a̍ chō wānā sa̍kpō yɛ ̍

1A̍ tōnya̍, Mɛ̄lɛ̄ka̍ chō wāna̍ kɛ̍ndɛ̄ le̍ I̍sɔ̄lūɛ̍i̍ya̍. 

Ō chō wānā kɛ̍ndɛ̄ le̍ wānāā kɔ̄ltā ndāla̍ŋ lā chō lā dīāndāā wa̍la̍ŋ nda̍. 

2Kɛ̍ ya̍ ya̍ ndu̍ o̍o̍ lo̍ ni᷅ŋ cho̍be̍ mī ya̍ i̍i̍ fa̍ŋa̍ŋ o̍ tīīnda᷄ŋ nūu̍ chōo̍. Ndu̍ o̍o̍ lo̍ ni᷅ŋ 
cho̍be̍ mī tīīnda᷄ŋ nūu̍ ndu̍ o̍o̍ ku̍ɛ̍ŋnu᷄ŋ, 

3kāni̍ fo̍ndōle̍, mɛ̄ɛ̍ ya̍ I̍ che᷅ dɛ̍nɛ̍ kɛ̍ndɛ̄ wānāā dɛ̍nɛ̍ wɔ̍ɔ̍ŋnda̍ ā wa᷄ ni᷄ŋ ndo̍, ndu̍ 
yɔ̍nūŋ ni̍ māā wānāā yōŋgāā bɛ̄ndūa̍a̍ ha̍ā, mi̍ chu̍ā nɛ̄īyɔ᷄ŋ ndāa̍. 

4Wāŋnda̍ ha̍ā mi̍ cha᷅ māā nda̍ nda̍ sāŋgā o̍ sāŋgā cho̍ nda̍ chōo̍ le̍. Le̍ te̍le̍ŋ o̍ te̍le̍ŋ 
dīāllūŋ ndāa̍ŋ ŋ̄ chōŋnu᷄ŋ kpe̍ŋgbe̍le̍ŋ, ā chōŋnu᷄ŋ kɛ̍ndi̍a̍a̍ che̍che̍ŋ. 

5Nyɛ̄ pālāa̍ ko̍māl wa᷅ŋnda̍ wo̍ nda̍ nda̍ ō ko̍māl nda̍ le̍. Kpūndɛ̍ ko̍māl nda̍ mɛ̄ɛ̍ o̍ 
ko̍māl wa᷅ŋnda̍ yɛ̍ le̍. 

6Le̍ he̍ī, ma̍ chūā ni̍ko̍ yo̍ŋgāa̍ māā yɔ̄lɔ᷄ŋ lābo̍lō. Ma̍ chūā dɛ̍nɛ̍ wɔ̍ɔ̍ŋndo̍ wāŋnda̍ 
tōsāllo̍ māā dōmā wo̍u̍na᷄ŋ. 

7Yīya᷄ŋnda̍ dɛ̍nɛ̍ wɔ̍ɔ̍ŋnda̍ŋ, la̍ŋ kpo̍so̍ŋ la̍ cho̍ lā pīāā o̍ kɔ̄ltā ndāla̍ŋ ni᷄ŋ ni̍. Le̍ 
te̍le̍ŋ o̍ te̍le̍ŋ, tūūlā dɛ̍nɛ̍ wɔ̍ɔ̍ŋnda̍ŋ ko̍ni̍ la̍ hu᷅ŋ nda̍ o̍ lākɔ̄l ni̍. 

8Ā chō wāŋnda̍ māmɔ̄ɔ̍ ndu̍yɛ̍ mā dīmī di̍o̍mndā wɔ̄ɔ̍ŋnda̍ŋ a̍ wāŋnda̍. 

A̍ yōŋga̍ ndā bɛ̍ndōo̍, ma̍ wā sɔ̄ɔ̍ŋ wɔ̍ɔ̍ŋndo̍ŋ kɛ̄ɛ̄sīa̍ŋndo̍ o̍ lākɔ̄l, le̍ wāŋnda̍ nyɛ̄ 
pālāa̍ tūsīo̍o̍ chōo̍. 

9Ā chō Mɛ̄lɛ̄ka̍ o̍ cho̍ ɛ̄chɛ̍nɛ̄ wo̍ sōndōo̍ hēēlɔ᷄ŋndo̍, ndu̍yɛ̍ ma̍ wā chi̍e̍ēŋndo̍ 
hīɔ̄lɔ̄ɔ̍ a̍ lēdīɔ̄ɔ̄mū. 

10Le̍ he̍ī, wānāa̍ cho̍ le̍ Mɛ̄lɛ̄ka̍ wa̍ bɛ̍ɛ̍ ā chō wāŋnda̍ ha̍ā nīla̍ŋ yāŋɔ̄ɔ̍, ndu̍yɛ̍ mā 
lāāla̍ŋ nyɛ᷅ nda̍ chō nda̍ dīmūllo̍ wo̍. 

11Wāŋnda̍ ha̍ā ā chō dīmīo̍o̍ āā, “Mɛ̄lɛ̄ka̍ si̍nā nyɛ᷅ o̍ nyɛ̍ cho̍ yɔ̄nɔ᷄ŋndo̍ le̍. Mɛ̍lɛ̄ka̍ 
hi̍o̍ū kpo̍u̍ wo̍ ō si̍nā nyɛ̍ na̍a̍ ŋ̄ chō tōsāa̍ wo̍ le̍.” 

12Nu̍a̍ā wānāā dɛ̍nɛ̍ wɔ̍ɔ̍ŋnda̍ ha̍ā ā chōŋnu᷄ŋ ni̍. Le̍ te̍le̍ŋ o̍ te̍le̍ŋ ā chōŋnu᷄ŋ o̍ 
yōōmū kɛ̄ndɔ̄ɔ̍ ni᷄ŋ, hīōūwɔ̄ɔ̍ tu̍ŋ nda̍ hīāū la̍chi̍ a̍ sūllo̍ ni̍. 

13Mɛ̄ɛ̍ fo̍ndō fu̍u̍ ko̍ni̍ ya̍ I̍ kɛ̍si̍ ya̍ pi̍la̍ ō dīāndāā ni̍ wa̍. Fo̍ndō fu̍u̍ ko̍ni̍ ya̍ I̍ di̍mi̍ 
ni̍ māā I̍ cho̍ la̍ba̍ wōū o̍ yɔ̄ŋ wɔ̄ɔ̍ŋndo̍ ni᷄ŋ te̍. 

14Le̍ te̍le̍ŋ o̍ te̍le̍ŋ kpūndɛ̍la̍ŋ ko̍ni̍ la̍ ko̍māl la̍ ni̍. Le̍ īdīi̍ a̍ īchɔ̄l ā chō ya̍ nyɛ̄ pālāa̍ 
tūsīo̍o̍ chōo̍. 

15Kɛ̍ tē ya̍ i̍i̍ di̍mi̍ dīōmndā wāā nu̍a̍ā nāa̍ wānāa̍ cho̍ le̍ Mɛ̄lɛ̄ka̍ wa̍ chūā pɛ̍, mɛ̄ɛ̍ 
ya̍ i̍i̍ si̍mnu᷄ŋ wa̍nā wɔ̍ɔ̍ŋ a̍ nda̍. 

16Mi̍ ki̍ndī kīndī le̍ mī si̍na̍ le̍ sa̍bū he̍ī ī yɔ̄nu̍ŋ ndo̍, kɛ̍ mi̍ cha᷅ māā ō cho̍ sūɛ̍i̍ ya̍ i̍ 
nɔ̍la̍ mī si̍na̍ pɛ̄ŋgu̍ le̍ ī cho̍ le̍. 

17O̍ ko̍ŋ kɔ̍ɔ̍lī, mi̍ ku̍ā o̍ fo̍ndāŋ kāsi̍ Mɛ̄lɛ̄ka̍a̍. O̍ ko̍ŋ ya̍ I̍ si̍na̍ ni᷅ŋ ni̍, mɛ̄ɛ̍ mɛ̄ɛ̄lu̍la̍ 
wānāā dɛ̍nɛ̍ wɔ̍ɔ̍ŋnda̍ ha̍ā lā wā yɛ̍. 

18Mɛ̄lɛ̄ka̍, tōnya̍ kpe̍e̍kpe̍i̍, nāa̍ wāŋnda̍ ha̍ā ā sīɛ̄ɛ̄lā mā de᷄l la̍ lo̍ŋ ŋ̄ sīmi̍ nda̍ ni̍. Ā 
chō dēlɔ̄ɔ̄ ndu̍yɛ̍ mā wa᷄ ā tɛ̄ɛ̄mbāā. 

19Ā chō wā ā tɛ̄ɛ̄mbāā o̍ lēpīlɛ̍ ni᷄ŋ kpe̍. Sūɛ̍i̍ sīōōŋīī bɛ̄ndūe̍i̍ ī bīī nda̍ ni᷄ŋ nde̍ ī chō 
nda̍ yɔ̄nɔ᷄ŋ, ndu̍yɛ̍ mā wa᷄ ā bāsāā tɛ̍ɛ̍. 

20Wānāā dɛ̍nɛ̍ wɔ̍ɔ̍ŋnda̍ ha̍ā ī yɔ̄nūŋ ni̍ŋ ko̍ a̍ nda̍, mɛ̄ɛ̍ wāŋndo̍ ō sɔ̄l nu̍a̍ā lūa̍a̍ŋ, 
tē pāa̍le̍ŋ lē sɛ̄ dɔ̍ɔ̍ pɛ̍ ō pūɛ̄ɛ̄nu̍ŋ lɔ̍mā māŋ yɛ̍. O̍o̍ Māsānɔ̄ɔ̍ Mɛ̄lɛ̄ka̍, chɔ̄nɔ᷄ŋ ŋ̄ chō 
ta̍ŋgbāŋ a̍ wāŋnda̍ ha̍ā wo̍, nda̍ kpo̍u̍ ā chō lō pɛ̍. 

21Bōōndi̍i̍ kɔ̄l nūu̍ wa᷄ mɔ̍nɛ̍i̍ bīyɔ̄ɔ̍ a̍ sūɛ̍i̍ he̍ī o̍kɔ̄ɔ̄, mi̍ yōōmū nūu̍ wā o̍ sāŋgāa̍ ni᷄ŋ 
nde̍, 

22mi̍ yɔ̄nu᷄ŋ māā dīɔ̄m, māā wāna̍ si̍nā ho̍ō nyɛ̄ o̍ nyɛ̄ le̍ wo̍. Mi̍ yɔ̄nu᷄ŋ māā vīsī 
nu̍m o̍ hɔ̄l a̍ dīɔ̄mnde̍. 

23Kɛ̍ I̍ si̍nā māā le̍ te̍le̍ŋ o̍ te̍le̍ŋ, I̍ cho̍ nu̍m o̍ ībūŋ, ndu̍yɛ̍ ma̍ wā ya̍ māndāa̍. 

24Sīlālā nūmnda̍ ŋ̄ chō ya̍ la̍ŋ, la̍ŋ la̍ chɔ᷅m ya̍ nɛ̄ī ya̍ I̍ ku̍ā cho̍o̍ wo̍ ni̍. Ndu̍yɛ̍ I̍ si̍nā 
māā o̍ mɛ̄ɛ̄lu̍la̍ŋ kpɔ̍ŋ, ā chō tōsā mī ku̍ɛ̄ o̍ nāŋɔ̄ɔ̄ nūmndo̍ ni᷄ŋ. 

25Ō nɛ̄ɛ̍nɛ̍ ya̍ I̍ nɔ̍ yɛ̍ ɛ̄chɛ̍nɛ̄ ō fūla̍ o̍ nūm kɔ̍ɔ̍lī? Ndu̍yɛ̍ ha̍a̍a̍ mi̍ nɔ᷅ nu̍m, ō yɛ̄ɛ̍nɛ̍ 
che᷅le̍ŋ ya̍ I̍ ye̍e̍mā yɛ̍ vɛ̄lɛ̄ o̍ chi̍e̍ēŋndo̍ chōo̍? 

26Te̍le̍ŋnda̍ŋ lā pūm I̍ nɔ᷅ kpa̍a̍yā o̍ kpāāyā o̍ yōōmū nūu̍ ni᷄ŋ te̍. Ndu̍yɛ̍ kɛ̍ndīāā 
nūu̍ bɛ̍ɛ̍ mbō fāŋa̍ŋ le̍cho̍ō. Kɛ̍ Mɛ̄lɛ̄ka̍ cho̍ wāna̍ ke᷅ ya̍ dīāllūŋ kāla᷄ŋndo̍ ni̍. Ndu̍yɛ̍ 
ndu̍ cho̍ Mɛ̄lɛ̄ka̍ nūu̍ le̍ fɛ̍ɛ̍ŋ a̍ fɛ̍ɛ̍ŋ ni̍. 

27Wānāa̍ ku̍ā nu̍m lēvīl la̍, dɛ̍nɛ̍ pa̍lāa̍ nda̍ sɔ̄lā ni̍. Ndu̍yɛ̍ wānāa̍ kɛ̍ɛ̍ le̍ wāa̍ sa̍kpō 
a̍ nūm nda̍, tɛ̄ɛ̄mbūūwo̍ ŋ̄ tɛ̄ɛ̄mbūū nda̍ ni̍. 

28Kɛ̍ ya̍ ya̍ I̍ che᷅ ndi̍ bɔ̍ɔ̍ su̍ɛ̍i̍ kɛ̍ndɛ̄ le̍ wāa̍ Mɛ̄lɛ̄ka̍ o̍ ībūŋ. Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ ndu̍ ya̍ I̍ ti̍i̍nda̍ŋ ni̍ māā ō nɔ̄lā mbō mānda̍ ya̍. Ndu̍yɛ̍ I̍ cho̍ 
wāŋnda̍ kpo̍u̍ di̍mūl a̍ wa̍lta̍ ndɔ̄la̍ kɔ̄ndɔ̄fi̍lta̍ŋ o̍kɔ̄ɔ̄. 

Sa᷅m 74 

Pīɛī̄le̍ŋ le̍ mī Mɛl̄ɛk̄a̍ ō bāŋa̍ lɛŋ̄nde̍ŋ 
1O̍o̍ Mɛ̄lɛ̄ka̍, vɛ᷅ ma̍ kɛ̄ɛ̄ na̍a̍ nu̍a̍ā le̍ fɛ̍ɛ̍ŋ a̍ fɛ̍ɛ̍ŋ? Vɛ᷅ ma̍ tūūlū kɔ̄l nu̍a̍ā a̍ sāā 
nu̍mnda̍, nda̍ yɔ̍nūŋ ni̍ māā wānāā nu̍m ā ŋ̄ chō māndāa̍ wa̍? 

2Lo̍o̍nu̍ŋ a̍ wānāā nūmnda̍ ha̍ā o̍kɔ̄ɔ̄, wānāā ŋ̄ hɛ̄li̍ ha̍ā sīndɛ̄ pa̍ wa̍, nda̍ yɔ̍nūŋ ni̍ 
māā kāa̍le̍ ŋ̄ pīŋi̍ le᷅ŋ, ma̍ sīīŋgūū nda̍ nyɛ̄m nu̍m ŋ̄kɛ᷅ le̍ŋ. Lo̍o̍nu̍ŋ a̍ Pēmbīī 
Sa̍a̍yɔ̄ŋnde̍, pēmbīi̍ wa̍ nāa̍ nu̍m ā chālāa̍ ve̍. 

3Hu̍ŋ mā hu̍ŋ ba̍lū chi̍e̍e̍ ya̍a̍mɔ̍ɔ̍wa̍ ā tɛ̄ɛ̄mbu̍u̍ ho̍ō tɛ̄ɛ̄mbūū bɛ̄ndōo̍ mbo̍ lō pɔ̄m 
ndo̍. Hu̍ŋ chɔ᷅ mɛ̄ɛ̍ ya̍a̍mɔ̍ɔ̍wa̍ ā tɛ̄ɛ̄mbu̍u̍ fo̍ndā nu̍m kāsīo̍o̍ yɛ̍. 



1261 

 

 
Kisi Bible Quick 

© 2013 Bible Society in Liberia. 
 

 
 

 

4Ya̍a̍mɔ̍ɔ̍wa̍a̍ nu̍mnda̍ ā wa᷄ kūūlīāāla̍ŋ kpe̍e̍kpe̍i̍ o̍ fo̍ndā nu̍m kāsīo̍o̍ yɛ̍. Ma̍ lō o̍ 
ko̍ŋ ma̍ hēēlū bēēndi̍ɛ̍ī ndāa̍ chōo̍ cho̍o̍ le̍ chɔ̄mndo̍ māā ā bīī ndu̍. 

5Dīōla̍ wa̍ le̍ lūɛ̄īyɔ̄ɔ̍ o̍ fo̍ndā nu̍m kāsīo̍o̍ la̍ŋ, a̍ chūo̍o̍ŋ nda̍ wa̍ la̍ŋ kīlī kīlīo̍o̍ ni̍ 
mɛ̄ɛ̍ wāŋnda̍ ā kīīŋūū nu̍a̍ā yɔ̄mnde̍ o̍ būndɔ̍ɔ̍ ni᷄ŋ yɛ̍. 

6Dīōlā īyɔ̄mndā la̍ a̍a̍ nɔ̍ nyɛ̄la̍ŋ lā tūūlīāā lo̍ŋ lā kīŋī kīŋīāā la̍ŋ, ma̍ pēsī pēsī la̍ŋ 
kpo̍u̍, a̍ chūōōŋ ndāa̍ŋ ndu̍yɛ̍ a̍ ku̍ndūwa̍lā ndāla̍ŋ. 

7Ndu̍yɛ̍ ma̍ māl fo̍ndā nu̍m kāsīo̍o̍ o̍ yīŋ, mbo̍ fūūlūū a̍ ŋɔ̄ɔ̍ lɛ̄ŋ ndi̍. Ma̍ tōsā mi̍ 
fo̍ndā na̍a̍ ŋ̄ sōōlūū nu̍m ko̍ŋ ndo̍ ō fūlā o̍ ba̍a̍ ni᷄ŋ. 

8Ma̍ yīya᷄ŋ o̍ kɔ̄ltā ndāla̍ŋ ni᷄ŋ le̍ na̍a̍ tɛ̄ɛ̄mbūūwo̍ kpo̍u̍. Fo̍ndāŋndā na̍a̍ ŋ̄ 
chūūŋgi̍āŋ le̍ nūm Mɛ̄lɛ̄ka̍ sōōlūūwo̍ la̍ŋ, ma̍ lūmī la̍ŋ kpo̍u̍. 

9Ndu̍yɛ̍ nyɛ̄ o̍ nyɛ̄ ŋ̄ cho᷄ bɛ̍ɛ̍ chɔ᷅ o̍ chɔ᷅m na̍a̍ māā ā lātūlu̍ a̍ na̍a̍ wo̍ le̍. Wānāā nāa̍ 
su̍a̍ā le̍ Mɛ̄lɛ̄ka̍ wa̍ kpo̍u̍ ā chūu̍, ō pīlɛ̍ bɛ̍ɛ̍ cho̍ lɛ̍ yōōmū le̍. Wānā o̍ wānā si̍nā lɔ̍ɔ̍ 
dɛ̍nɛ̍ pa̍lāa̍ ho̍ō ō fāŋāŋ na̍a̍ ni̍ŋ cho̍o̍ wo̍ le̍. 

10O̍o̍ Mɛ̄lɛ̄ka̍, vɛ̄ɛ̍nɛ̍ kpɛ̍ ya̍a̍mɔ̍ɔ̍wa̍a̍ nāa̍ ā hīāū yɛ̍ ni̍ŋ la̍chi̍ a̍ nu̍m māmɔ̄ɔ̍? Bāā 
mī ya̍a̍mɔ̍ɔ̍wa̍ ha̍ā ā wa᷄ ni̍ko̍ nu̍m bɛ̄ɛ̄la̍ŋ tɛ̄ɛ̄mbūūwo̍ le̍ fɛ̍ɛ̍ŋ a̍ fɛ̍ɛ̍ŋ? 

11Vɛ᷅ ma̍ fāŋā na̍a̍ bāa̍ chōo̍, a̍ ma̍lā lɛ̍ na̍a̍ māā pāāndū le̍? Vɛ᷅ ma̍ sōlī bāla̍ŋ o̍ sūɛ̍i̍ 
nɛ̄i̍ ni᷄ŋ, ma̍ māl na̍a̍ nu̍a̍ā? 

12Kɛ̍ I̍ si̍nā māā chɔ̍ŋ o̍ kāndɔ᷄ŋndo̍ pa̍ nu᷄m cho̍ māsa̍ nāā bɛ̍ndōo̍ ni̍. Nu᷄m 
chi̍i̍ndi̍a̍a̍ wāŋndā chīe̍e̍ya̍ o̍ chi̍e̍ēŋndo̍ ho̍ō chōo̍ ni̍. 

13A̍ kpāāyā nu̍m bɛ̄ndōo̍, ma̍ tōsā mi̍ pēe̍ mɛ̄ŋmā īhɛ᷄llo̍ ō pīɔ̄ū tɛ̄ɛ̄ŋ. Tāmba̍lāka̍a̍, 
a̍ wa̍ o̍ pēe̍ mɛ̄ŋmā īhɛ᷄llo̍ ni᷄ŋ nda̍, ma̍ pīsī nda̍ bōlle̍. 

14Vīsī tɔ̍ɔ̍ma̍ bɛ̄ndu̍ nɔ̍ ko̍ŋ di̍ōla̍ŋ āā Līvīa̍a̍tāŋndo̍, nu᷄m pe̍si̍ ndu̍ bōlle̍ ni̍, ma̍ to̍sā 
mi̍ vīsīa̍a̍ cho̍ o̍ lɛ̄ŋndē po̍lte̍ŋ ni᷄ŋ nda̍ ā dīā vīsīŋ ndɔ̄ɔ̍ŋ. 

15Nu᷄m to̍o̍si̍a̍a̍ pēēla̍ pɔ̍mbɔ̄la̍ŋ a̍ pēēla̍ būūlūla̍ŋ ni̍. Ma̍ lō o̍ ko̍ŋ ma̍ vēēlīāā pēēla̍ 
bɛ̄ndūla̍ŋ. 

16Nu᷄m to̍o̍si̍a̍a̍ pāa̍le̍ŋ a̍ nyūmnda̍ŋ ni̍. Ma̍ lō o̍ ko̍ŋ ma̍ kɛ̄sī pāa̍le̍ŋ a̍ pāŋge̍i̍ o̍ 
fo̍ndāŋndā ndāla̍ŋ kpɛ̍kpɛ̍. 

17Nu᷄m ya̍mbu̍ pɛ̄ŋgu̍la̍ chi̍e̍ēŋndo̍ ho̍ō chɛ̍chɛ̍ ni̍. Nu᷄m to̍o̍si̍a̍a̍ wɔ̄ɔ̄le̍ŋ a̍ sīālte̍ŋ 
ni̍. 

18O̍o̍ Mɛ̄lɛ̄ka̍ Ya̍a̍wɛ̄ɛ̄, lo̍o̍nu̍ŋ a̍ mɛ̄ɛ̍ ya̍a̍mɔ̍ɔ̍wa̍a̍ nu̍mnda̍ ā ma᷄m nu̍m yɛ̍, dīɔ̄mnda̍ 
ha̍ā, ma̍ lō o̍ ko̍ŋ ma̍ tɛ̄ɛ̄mbūū dīōlā nūmnda̍ŋ lābɛ̄ɛ̄. 

19Wānāā nūmnda̍ ā nɔ̍ wa̍nā o̍ wāna̍ ma̍la̍ nda̍ le̍, ma᷅l nda̍ ya̍a̍mɔ̍ɔ̍wa̍a̍ ndāa̍ dɛ̍nɛ̍ 
wɔ̍ɔ̍ŋnda̍ ha̍ā o̍ bā le̍. Wānāā nūm a̍a̍ nda̍ chō nyɛ̄ pālāa̍ tūsīo̍o̍ cho̍o̍ wa̍, pu̍ɛ̍ɛ̍nu᷄ŋ 
a̍ nda̍ le̍. 

20Lo̍o̍nu̍ŋ a̍ kpe̍ma̍ ŋ̄ yīi̍ a̍ na̍a̍ wo̍. O̍ sɔ̍ŋgi̍ o̍ sɔ̍ŋgi̍ o̍ lɛ̄ŋnde̍ŋ nde᷅ŋ ni᷄ŋ, ā chō 
wāŋnda̍ nyɛ̄ pālāa̍ tūsīo̍o̍ chōo̍ o̍ nyūmnda̍ŋ ni᷄ŋ. 

21Chɛ᷅l mī si̍ɔ̍mbu̍la̍ŋ lā bīī wānāā nda̍ chō nyɛ̄ pālāa̍ tūsīo̍o̍ chōo̍ wa̍ le̍. To̍sa̍ mī 
wānāā tāmbɛ̍i̍ya̍ a̍ wānāā bālāhāvɛ̍i̍ya̍ ā sāŋga̍la̍ dīōlā nūmnda̍. 

22O̍o̍ Mɛ̄lɛ̄ka̍, chɔ̍ŋ fɔ̍ mā sūŋgū le̍ wānāā nūmnda̍. Lo̍o̍nu̍ŋ a̍ mɛ̄ɛ̍ dīɔ̄mnda̍ ha̍ā ā 
chō nu̍m māmɔ̄ɔ̍ īdīi̍ a̍ īchɔ̄l lɛ̍. 

23Yi̍ya̍ŋ ndɔ̍ a̍ mɛ̄ɛ̍ ya̍a̍mɔ̍ɔ̍wa̍a̍ nu̍mnda̍ ā chō dēŋīo̍o̍ nu̍m chōo̍ kpe̍e̍kpe̍i̍ yɛ̍. 
Yi̍ya̍ŋ ndɔ̍ a̍ bɔ̍ɔ̍lūū bɛ̄ndū nda̍ chō nu̍m chōo̍ kpu̍ū wo̍. 

Sa᷅m 75 

Mɛl̄ɛk̄a̍ cho̍ wāna̍ kil̍ūl wa᷅ŋnda̍ yāmɛi̍ ̍yo̍ ni ̍
1O̍o̍ Mɛ̄lɛ̄ka̍, ŋ̄ me᷄l nu̍m ba̍li̍ka̍, ba̍li̍ka̍ ta̍u̍, fo̍ndōle̍, le̍ mɛ̄ɛ̍ ŋ̄ chō na̍a̍ māchɛ̄lū yɛ̍. 
Wāŋnda̍ bā o̍ bā fe̍e̍ ā chō dīmīo̍o̍ a̍ wa̍lta̍ nu̍mndā kɔ̄ndɔ̄fi̍lta̍ŋ o̍kɔ̄ɔ̄. 

2Mɛ̄lɛ̄ka̍ dīmi̍ āā, “Te̍le̍ŋ ya̍ Mɛ̍lɛ̄ka̍ pīla̍ kɛ̄ɛ̄si̍a̍a̍ wo̍, a̍ te̍le̍ŋ ko̍ŋ ya̍ I̍ cho̍ wāŋnda̍ 
yāmɛ̍i̍ kīlūl o̍ nɛ̄i̍ sa̍kpōo̍ chōo̍ ni̍. 

3Le̍la̍ŋ ā yɔ᷄ŋ bɛ̍ɛ̍ mī chi̍e̍ēŋndo̍, a̍ wānāa̍ cho̍ lēni᷄ŋ nda̍ kpo̍u̍ mā hīīlu̍ŋ, I̍ nɔ̍lā mī 
to̍sa̍ mī sūŋgbu̍ma̍ sa̍a̍ chi̍e̍ēŋndo̍ ho̍ō wa̍ŋ mā si᷄m yi̍li̍. 

4I̍ nɔ̍lā mī di̍mu̍l wānāa̍ cho̍ hēēlɔ᷄ŋndo̍ wa̍ māā ā pɛ̄ŋgi̍ yo̍ŋgāa̍ kīōlɔ̄ɔ̍, ndu̍yɛ̍ mī 
di̍mu̍l wānāā dɛ̍nɛ̍ wɔ̍ɔ̍ŋnda̍ māā ā pɛ̄ŋgi̍ kpa̍āya̍ ndāa̍ chɔ̄mndo̍. 

5Mī di̍mu̍l nda̍ māā ā pɛ̄ŋgi̍ cha̍u̍ŋnɔ᷄ŋndo̍ ā bɛ̄ndū, mā sūāā a̍ yōŋgā bɛ̍ndōo̍.” 

6O̍ chi̍e̍ēŋndo̍ chōo̍ ki̍nɛ̍i̍, chɔ̍ŋ ba᷅ pāa̍le̍ŋ lē chāŋndo̍ mbō kūɛ̄ bā le̍ de᷅l lo̍, mbō 
kūɛ̄ le̍nde̍ a̍ lɛ̄ŋndē po̍lte̍ nɔ̍ pēmbo᷄ŋ nde̍ŋ kpo̍u̍, wānā o̍ wānā cho̍ mbō kīlu̍l 
wāŋndo̍ yāmɛ̍ī sa̍kpūe̍i̍ māā Mɛ̄lɛ̄ka̍. 

7Mɛ̄lɛ̄ka̍ ndu̍ pīlɛ̍ kpe̍ nɔ̍lā ni̍ mbō kīlu̍l wāŋndo̍ yāmɛ̍i̍ wāā le̍nde̍, ndu̍ tu̍sī 
wa᷅ŋndo̍ tōōlō ni̍, ndu̍ hēēlu̍ wa᷅ŋndo̍ ni̍. 

8Tāālāa̍ chō Mɛ̄lɛ̄ka̍ Ya̍a̍wɛ̄ɛ̄ o̍ bā, a̍ mūɛ̄īmā nɛ̄īya᷄ŋ lēni᷄ŋ ma̍ pi̍a̍ā cha̍, mūɛ̄īma̍ 
cho̍ mā mūūli̍āŋ a̍ nyɛ̄m yɛ̍ yi̍ɔ̍ɔ̍ŋ nda̍ŋ, ma̍ŋ ma̍ yɔ̍nūŋ ni̍ māā tu̍mbe̍ bɛ̍ndū 
Mɛ̄lɛ̄ka̍a̍. 

Ō chō ma̍ŋ tālā o̍ chi̍e̍ēŋndo̍ chōo̍, mī wānāā dɛ̍nɛ̍ wɔ̍ɔ̍ŋnda̍ ā ko᷄l ma̍ŋ kpo̍u̍, tu̍e̍ 
bɛ̍ɛ̍ ā mɛ̍ī ni̍ŋ te̍. 

9Kɛ̍ ya̍ ya̍ le̍ te̍le̍ŋ o̍ te̍le̍ŋ, I̍ wa᷅ ni̍ŋ wa᷅ŋnda̍ chɔ̄mndo̍ nyɛ̄ Mɛ̄lɛ̄ka̍ tōsa̍ wo̍. I̍ cho̍ 
chōndo̍ŋ sōlī, mī sa̍ŋga̍la̍ Mɛ̄lɛ̄ka̍ Che̍kɔ̍pū wo̍ o̍ cho̍ndo̍ŋ ni᷄ŋ. 

10Wānāā dɛ̍nɛ̍ wɔ̍ɔ̍ŋnda̍, Mɛ̄lɛ̄ka̍ cho̍ hūnɔ̄ɔ̄ kpāāya̍ ndāa̍ chīi̍, kɛ̍ wānāa̍ cho̍ ndu̍ 
o̍ hɔ̄l sa̍kpō wa̍ nda̍, mbō chɔ̄ɔ̄lu̍ nda̍ kpāāyāa̍ kē. 

Sa᷅m 76 

A̍ mɛɛ̄ ̍Mɛl̄ɛk̄a̍ yēm ya̍a̍mɔɔ̍w̍a̍a̍ ndūa̍a̍ yɛ ̍o̍kɔɔ̄ ̄
1Wānā o̍ wāna̍ cho̍ o̍ lɛ̄ŋndē Chu̍dāle̍ŋ ni᷄ŋ, ā sīnā a̍ Mɛ̄lɛ̄ka̍ o̍kɔ̄ɔ̄, O̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ kpo̍u̍ wāŋnda̍ nɔ̄ bɛ̄ɛ̄le̍ŋ le̍ Mɛ̄lɛ̄ka̍. 

2Nāa̍ ndūāā cha̍lāa̍, nda̍ cho̍ Chūlu̍sɛ̄lɛ̄m ni̍. O̍ Pēmbīī Sa̍a̍yɔ̄ŋnde̍ chōo̍ o̍ cho̍ īchāli̍ 
ni̍. 

3Lo̍ŋ o̍ tɛ̍ɛ̍mbu̍u̍ wōlɔ̄ɔ̄lā chɔ̄ūlā ya̍a̍mɔ̍ɔ̍wa̍ ni̍, chīŋɔ̍ma̍ wa̍ īpɛ̄ɛ̄ pɛ̄ɛ̄ve̍ o̍ hūēīye̍ 
ni᷄ŋ nda̍ŋ ni̍, a̍ bōo̍la̍ ŋ̄chīli̍ŋnda̍ so̍vɛ̄i̍ya̍ sɔ̄ŋgā o̍ lābā le̍ ndā māndāa̍ la̍ŋ, a̍ mɔ̄ɔ̄ŋ 
fāŋndo̍ŋ, ndu̍yɛ̍ a̍ wōlɔ̄ɔ̄lā chɔ̄ūla̍ŋ lā pīlɛ̍ la̍ŋ. 

4O̍o̍ Mɛ̄lɛ̄ka̍, ā chō wāna̍ tɔ̍ɔ̍ ndu̍yɛ̍ ma̍ wā wāna̍ lēbɛ̄ɛ̄ bɛ̄ndū, ā hīōū pēmbūŋ 
māsīndɛ̄ si̍ndɔ᷄ŋ nɔ̍ tɔ̍ɔ̍ bɛ̍ndōo̍ wo̍ŋ po̍lo̍ŋ. 

5So̍vɛ̄i̍ya̍a̍ kpāāyāā bɛ̍ndūa̍a̍ ā chō īhīni̍ lɛ᷅ŋ, nyɛ̄ o̍ nyɛ̍ nda̍ nɔ̍ ā chīi̍ nda̍ pōōndīāā 
o̍ lābā kpo̍u̍. Ā lɔ᷄l lɔ̄mā fɛ̍ɛ̍ŋ fɛ̍ɛ̍ŋ ma̍ nda̍ ti̍ndū lɛ̍ le̍ wa̍ŋ. 

Ō pīlɛ̍ bɛ̍ɛ̍ nɔ̍lā lɛ̍ mbō kpēŋa̍ŋ te̍. 

6O̍o̍ Mɛ̄lɛ̄ka̍, Mɛ̄lɛ̄ka̍ Che̍kɔ̍pū wo̍, mɛ̄ɛ̍ ŋ̄ dɔ̄ɔ̄nu᷄ŋ tu̍mbe̍ a̍ ya̍a̍mɔ̍ɔ̍wa̍a̍ nāa̍ ma̍ 
dēŋūl nda̍, su̍a̍ā ndāa̍ chɔ̄ūwa̍ ni̍, so̍vɛ̄i̍ya̍a̍ sɔ̍ŋgā o̍ su̍a̍ā kāŋ chōo̍ wa̍ ni̍, nda̍ kpo̍u̍ 
ma̍ dēlī lɛ̍ɛ̍si̍ɛ̍ŋ ma̍ wū. 

7Kɛ̍ nūm Mɛ̄lɛ̄ka̍, nu᷄m pīlɛ̍ kpe̍ wānā o̍ wānā nɔ̍ ni̍ mbō wo̍. Tē ā dɔ̄ɔ̄nu᷄ŋ tu̍mbe̍ 
pɛ̍, ō nɛ̄ɛ̍nɛ̍ nɔ̍lā yɛ̍ mbō si᷄m nu̍m o̍ hɔ̄l? 

8A̍ lo̍ ɛ̄chɛ̍nɛ̄, ma̍ kīlūl ya̍a̍mɔ̍ɔ̍wa̍a̍ nu̍mnda̍ yāmɛ̍i̍ le̍ nda̍ nyɛ̄ pālāa̍ tūsīo̍o̍ chōo̍. 
Ndu̍yɛ̍ wānā o̍ wāna̍ cho̍ o̍ chi̍e̍ēŋndo̍, chōo̍ mi̍ sīōōŋnde̍ bīī nda̍ ma̍ mēī do̍ŋ do̍ŋ. 

9Ndu̍ yɔ̍nūŋ ni̍ māā bōōndi̍i̍ ŋ̄ dɔ̄ɔ̄nu᷄ŋ tu̍mbe̍ ma̍ cha᷄ŋ le̍ yāmɛ̍i̍ kīōlɔ̄ɔ̍, le̍ mā 
chi̍i̍ndi̍a̍a̍ wānāā nda̍ chō nyɛ̄ pālāa̍ tūsīo̍o̍ chōo̍ wa̍ ve̍. 

10Tē ā dɔ̄ɔ̄nu᷄ŋ tu̍mbe̍ a̍ wānāā dɛ̍nɛ̍ wɔ̍ɔ̍ŋnda̍ pɛ̍, sāŋgālāa̍ wāŋnda̍ sāŋgālā nu̍m 
ni̍. Wānāā tu̍mbe̍ nu̍mndo̍ ō kēēkū cho̍o̍ mā lo᷄ yōōmū wa̍, bɔ̄ŋa᷅ŋnda̍ŋ nda̍ bīī le̍ 
nu̍m sōōlūūwo̍ ni̍. 

11Wāŋnda̍ lā pēēlu̍ bu̍ŋgāŋ nya̍ chu̍a̍ o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ lo̍ wo̍ŋ. Nya̍ 
wāŋnda̍ o̍ lɛ̄ŋīi̍ cho̍ māchɛ̄lū ve̍ ni᷄ŋ, lā hu᷄ŋ a̍ nyɔ̄ɔ̍ŋ nāa̍ Mɛ̄lɛ̄ka̍ chūā māā lākē. 
Mɛ̄lɛ̄ka̍ ndu̍ wānā nɔ̍ ni̍ mā wo̍. 

12Wānāā bɛ̄ndūa̍a̍ nɔ̍ yōŋgāa̍ wa̍, mbō tūsi̍ nda̍ tōōlō, ndu̍yɛ̍, māsāā bɛ̍ndūa̍a̍ mbō 
tōsa̍ mī sīōōŋīī bɛ̄ndūe̍i̍ ī bīī nda̍. 

Sa᷅m 77 

A̍ mɛɛ̄ ̍Mɛl̄ɛk̄a̍ nyɔɔ̄l̄ū wa̍nāa̍ wa᷅ o̍ sāŋgāa̍ niŋ᷄ nda̍ kɔl̄ta̍ŋ yɛ ̍

1Le̍ te̍le̍ŋ o̍ te̍le̍ŋ I̍ cho̍ cha᷄ŋndo̍ nāa̍ Mɛ̄lɛ̄ka̍ chūā. I̍ cho̍ cha᷄ŋndo̍ chōo̍ cho̍o̍ kpe̍le̍ŋ 
le̍ hāli̍kpe̍ŋ mī Mɛ̄lɛ̄ka̍ tūēī pīɛ̄īlē nīle̍ŋ. 

2Tē nyɛ̄ pālāa̍ kōma̍l la̍ pɛ̍, Māsānɔ̄ɔ̍ Mɛ̄lɛ̄ka̍ ya̍ I̍ nyu̍nā di̍ōm ni̍ le̍ mbō māla̍ ya̍. 
Mī lɔ̍ɔ̍lu̍ pīɛ̄īle̍ŋ pi̍i̍ a̍ bāla̍ŋ lā hēēlāā chōo̍ cho̍o̍, I̍ sa̍ŋgā le̍. Kɛ̍ ndu̍yɛ̍ I̍ sɔ̍lā pɛ̍ŋgī 
o̍ pɛ̄ŋgī o̍ yōōmū nūu̍ ni᷄ŋ te̍. 

3Tē I̍ yi̍ya̍ŋ a̍ Mɛ̄lɛ̄ka̍ o̍kɔ̄ɔ̄ pɛ̍ wāna̍ o̍ cho̍ wo̍, cha᷄ŋndo̍ ya̍ I̍ cha᷅ŋ o̍ kɔ̄l ni᷄ŋ ni̍. Tē I̍ 
chi̍i̍ kɔ̄llo̍ kēēlā a̍ ndu̍ o̍kɔ̄ɔ̄ pɛ̍ kpo̍u̍, kɔ̄llo̍ ta̍mbū ya̍ ni̍. 

4Mbō tōsa̍ I̍ hi̍ni̍ bɛ̍ɛ̍ I̍ nɔ̍lā mī ku̍mbū hɔ̄lte̍ŋ īchɔ̄l te̍. Mī kɔ̄llo̍ tāmbu̍ ya̍ ha̍a̍a̍, ba̍kō 
bɛ̍ɛ̍ I̍ nɔ̍lā mī so̍ō le̍. 

5Mī yi̍ya̍ŋ a̍ pālɛ̍i̍ hi̍o̍ū ve̍ o̍kɔ̄ɔ̄, mī lo̍o̍nu̍ŋ sɔ̍ɔ̍ŋ yɔ̍nu̍ŋ o̍ wɔ̄sīla̍ hi̍o̍ū sīndɛ̄ la̍ŋ ni᷄ŋ 
ndo̍ŋ. 

6Mī lo̍o̍nu̍ŋ cho̍ndu̍ŋ kɔ̄l kɛ̄ndɛ̄ŋ ya̍ i̍i̍ so̍lī i̍chɔ̍l lo̍ŋ. Mī ke̍e̍la̍ kɔ̄llo̍, mī nyu̍na̍ ya̍ 
pi̍la̍ a̍a̍, 

7“Bāā Mɛ̄lɛ̄ka̍ mbō kɛ̄ɛ̍ na̍a̍ le̍ fɛ̍ɛ̍ŋ a̍ fɛ̍ɛ̍ŋ? Bāā ō cho᷄ lɛ̍ kɔ̄l lāhīni̍ a̍ na̍a̍ le̍ fɛ̍ɛ̍ŋ a̍ 
fɛ̍ɛ̍ŋ te̍? 

8Bāā kāālā ndu̍ o̍o̍ ka̍a̍la̍ na̍a̍ a̍ kɔ̄l ndɔ̄ɔ̍ kpo̍u̍ wo̍, chūwɔ̄ɔ̍ kāālā kōŋ ō chūū nu̍a̍ā 
ni̍? Būŋgāŋ o̍ chūe̍l na̍a̍ wo̍ŋ, mɛ̄ɛ̍ ō cho᷄ lɛ̍ mu̍ŋ pēēlū le̍? 

9Mɛ̄ɛ̍ Mɛ̄lɛ̄ka̍ ō cho᷄ lɛ̍ wāna̍ īnyīɛ̍ɛ̍ le̍? Mɛ̄ɛ̍ tu̍mbe̍ o̍ dɔ̍ɔ̍nu᷄ŋ ho̍ō a̍ na̍a̍ wo̍, ō cho᷄ 
lɛ̍ na̍a̍ īnyīɛ̍ɛ̍ tūīīnɔ᷄ŋ te̍?” 

10O̍ ko̍ŋ kɔ̍ɔ̍lī, mī di̍mi̍ o̍ kɔ̄l ni᷄ŋ a̍a̍, “Nyɛ᷄ tɛ̍ɛ̍mbu̍u̍ ya̍ ni᷅ŋ kɔ̄llo̍ kpe̍e̍kpe̍i̍yo̍ cho̍ 
mālɔ̄ɔ̄ Mɛ̄lɛ̄ka̍ hi̍o̍ū kpo̍u̍ wo̍ ō ma᷄l nāa̍ ho̍ō, 

ō ma̍lā na̍a̍ māā pāāndū le̍ wo̍ ni̍.” 

11Kɛ̍ ndu̍yɛ̍ I̍ lōōnu̍ŋ a̍ sɔ̄ɔ̍ŋ bɛ̍ndūŋ ŋ̄ tōsa̍ wo̍ŋ o̍kɔ̄ɔ̄, Mɛ̄lɛ̄ka̍ Ya̍a̍wɛ̄ɛ̄. I̍ lo̍o̍nu̍ŋ a̍ 
wa̍lta̍ kɔ̄ndɔ̄fi̍ltā ŋ̄ tōsa̍ sīndɛ̄ la̍ŋ. 

12Le̍ te̍le̍ŋ o̍ te̍le̍ŋ I̍ cho̍ yīya᷄ŋndo̍ a̍ wa̍lta̍ nu̍mnda̍ŋ o̍kɔ̄ɔ̄. I̍ sa̍ŋgā a̍ yīya᷄ŋndo̍ a̍ 
wa̍lta̍ nu̍mndā bɛ̄ndūlā ŋ̄ tōsā la̍ŋ o̍kɔ̄ɔ̄ le̍. 

13O̍o̍ Mɛ̄lɛ̄ka̍, sɔ̄ɔ̍ŋ ŋ̄ tōsā ki̍nɛ̍i̍ yo̍ŋ, sɔ̄ɔ̍ŋ cho̍ sa̍kpō wo̍ŋ ŋ̍ cho̍ ni̍. Mɛ̄lɛ̄ka̍ o̍ mɛ̄lɛ̄ka̍ 
cho᷄ o̍ bɛ̍ndū māā nūm te̍. 

14Nu᷄m cho̍ Mɛ̄lɛ̄ka̍ to̍sā sɔ̍ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ ndo̍ ni̍. Ma̍ lō o̍ ko̍ŋ ma̍ chɔ̄m 
kpāāyā nu̍m bɛ̄ndōo̍ wāŋnda̍ tɛ̄ɛ̄ŋ. 

15A̍ kpāāyā nu̍m bɛ̄ndōo̍, ma̍ chīīndīāā wānāā nūmnda̍, nda̍ yɔ̍nūŋ ni̍ māā wānāa̍ 
fu̍la̍ o̍ pūlāle̍ Che̍kɔ̍pū a̍ Chōo̍sɛ̍ le̍ŋ chōo̍ wa̍. 

16O̍o̍ Mɛ̄lɛ̄ka̍, Mɛ̄ɛ̍ mɛ̄ŋnda̍ŋ mā chē nu̍m nyɔ᷅, mi̍ sīōōŋnde̍ bīī ma̍ŋ. Mɛ̄ɛ̍ mɛ̄ŋnda̍ŋ 
o̍ fo̍ndāŋ yīŋgi̍lɛ̍i̍ bɛ̍ndōo̍ o̍ pēe̍ mɛ̄ŋmā īhɛ᷄llo̍ mā chē nu̍m, mi̍ mā hīīlu᷄ŋ yo̍kpa᷄ŋ 
yo̍kpa᷄ŋ. 

17Mi̍ mɛ̄ŋma̍ wa̍ o̍ ha̍la̍a̍ ni᷄ŋ cho̍o̍ cho̍o̍ wa̍ŋ mā hūlu᷄ŋ o̍ chi̍e̍ēŋndo̍ chōo̍. Mi̍ 
ta᷅ŋnda̍ŋ mā dēŋī, ndu̍yɛ̍, mi̍ nyɛ̄ ŋūāla̍lɛ̍ī ŋūāla̍lɛ̍īyo̍ ō tīū o̍ ha̍la̍a̍ ni᷄ŋ kpo̍u̍. 

18Ta᷅ŋnda̍ŋ mā wa᷄ kɔ̄la̍ŋ a̍ dēŋīo̍o̍ kpe̍e̍kpe̍i̍ o̍ hūēīyīī fūkū fūkūī bɛ̄ndūe̍i̍ ni᷄ŋ. Mi̍ 
nyɛ̄ wa̍wo̍ŋndo̍ ō tīū o̍ chi̍e̍ēŋndo̍ chōo̍ kpo̍u̍, a̍ nyɛ̄ ŋūāla̍lɛ̍ī ŋūāla̍lɛ̍ī wa̍ kīōlōo̍ o̍ 
ha̍la̍a̍ ni᷄ŋ cho̍o̍ cho̍o̍ wo̍. Mi̍ lɛ̄ŋnde̍ŋ lē nyīīyā. 

19Ma̍ lō o̍ ko̍ŋ ma̍ yāmbū nɛ̄īyo̍ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ, ma̍ kēēkū lo̍ŋ. Ma̍ kēēkū 
o̍ pēe̍ kpāāyā bɛ̄ndū kōŋ tɛ̄ɛ̄ŋ ma̍ tāŋ. Kɛ̍ wānā o̍ wānā chi̍ pe̍lūŋ nūmndo̍ŋ nāa̍ ŋ̄ 
kēēku̍ wa̍ le̍. 

20Ma̍ lō o̍ ko̍ŋ ma̍ kūā a̍ wānāā nūmnda̍ mɛ̄ɛ̍ wānā ma̍ndāā lāsāa̍ o̍ kūā nu̍a̍ā a̍ sāa̍ 
ndūa̍a̍ yɛ̍. Ma̍ sīmī Mūu̍sē nda̍ E̍lɔ̄ŋ nda̍ lāchī le̍ mā kūɛ̄ a̍ nda̍. 

Sa᷅m 78 

Mɛɛ̄ ̍Mɛl̄ɛk̄a̍ bīī wa̍nāā ndūa̍a̍ yɛ ̍
1Wānāā nīa̍a̍ lā ya᷄ŋ ni᷅la̍ŋ o̍ sɔ̄ɔ̍ŋ ya̍ I̍ cho̍ nya̍ pɛ̄ɛ̄kū wo̍ŋ. Lā ya᷄ŋ ni᷅la̍ŋ o̍ dīōmndā 
ya̍ I̍ cho̍ īsɔ̄ɔ̍ la̍ŋ. 

2I̍ cho̍ īsɔ̄ɔ̍ nāa̍ nya̍ chūā o̍ tāle̍la̍ŋ ni᷄ŋ. I̍ cho̍ nya̍ sɔ̄ɔ̍ŋ sɔ̍ɔ̍ sɔ̍ɔ̍ ŋ̍ hi̍o̍ū ni᷅ŋ pāāndū 
wo̍ŋ tɛ̄ɛ̄sīāl, 

3sɔ̄ɔ̍ŋ fi̍nyāā nāā ma̍māa̍ dīmu̍l na̍a̍ mi̍ ŋ̄ tūɛ̄ī, mi̍ ŋ̄ sīnā wo̍ŋ, a̍ mu̍ŋ o̍kɔ̄ɔ̄ ya̍ I̍ cho̍ 
īsɔ̄ɔ̍ ni̍. 

4Ŋ̄ cho̍ chu̍a̍u̍wāā nāa̍ mu̍ŋ vīŋ te̍. 

Ŋ̄ chō pūlālē ndāle̍ŋ mu̍ŋ chɔ̄m. 

Ŋ̄ chō nda̍ sɔ̄ɔ̍ŋ kɛ̍ndɛ̄ŋ bɛ̄ndūŋ Mɛ̄lɛ̄ka̍ Ya̍a̍wɛ̄ɛ̄ to̍sa̍ mu᷅ŋ ndo̍ŋ chɔ̄m. 

Ŋ̄ chō chɔ̄m a̍ kpāāya̍ ndɔ̄ bɛ̍ndōo̍ o̍kɔ̄ɔ̄, ndu̍yɛ̍ a̍ wa̍lta̍ ndɔ̄la̍ kɔ̄ndɔ̄fi̍lta̍ŋ. 

5Mbo̍ kē wāŋnda̍ I̍sɔ̄lūɛ̄ī sāwāla̍ ndɔ̄la̍ŋ. Nda̍ yɔ̍nūŋ ni̍ māā chūāūwāā māmāa̍ 
Che̍kɔ̍pū wa̍. Sāwāla̍ la̍ŋ o̍ di̍mu̍l sīndɛ̄ fi̍nyāā nāā ma̍māa̍ ni̍, māā ā pɛ̄ɛ̄ku̍ 
chu̍a̍u̍wāā ndāa̍. 

6Mbo̍ dīmī māā a̍ cho̍ hūnɔ̄ɔ̄ ka̍ŋ kɔ̍ɔ̍lī wa̍ bɛ̍ɛ̍ ā nɔ̄ mā sīna̍ la̍ŋ. 

A̍ vi̍lu̍ŋ ndɔ̍ le̍ wa̍ bɛ̍ɛ̍ ā nɔ̄ mā hu᷄ŋ di̍mūl chūāūwāā ndāa̍ a̍ la̍ŋ o̍kɔ̄ɔ̄. 

7He̍ī yɔ̄nu̍ŋ le̍ nda̍ bɛ̍ɛ̍ mā hu᷄ŋ dɔ̍ū tīīnda᷄ŋ ndāa̍ o̍ Mɛ̄lɛ̄ka̍ ni᷄ŋ, ndu̍yɛ̍, ā pu̍ɛ̍ɛ̍nūŋ 
a̍ sɔ̄ɔ̍ŋ kɔ̄ndɔ̄fi̍li̍ŋ o̍ to̍sa̍ wo̍ŋ te̍, kɛ̍ mā tōsa̍ nyɛ̄ o̍ di̍mi̍ o̍ sāwāla̍ ndɔ̄la̍ŋ ni᷄ŋ ndo̍. 

8Ī yɔ̄nu̍ŋ le̍ hāli̍kpe̍ŋ, māā ā to̍sā mɛ̄ɛ̍ fi̍nyāā nāā ma̍māa̍ ā tōsa̍ nīlā kālu̍la̍ŋ o̍ pālɛ̍i̍ 
ndɛ̄i̍ ni᷄ŋ, ma̍ sīmūl Mɛ̄lɛ̄ka̍ yɛ̍ le̍. Tīīnda᷄ŋ nda̍ a̍a̍ nɔ̍ o̍ ni᷄ŋ ndo̍ ā lo᷄ o̍ tīīnda᷄ŋ ko̍ŋ 
chōo̍ le̍, ndu̍yɛ̍ ā ve᷅ sa̍kpō ndu̍ o̍ hɔ̄l te̍. 

9So̍vɛ̄i̍ya̍ E̍fi̍lūēm chīɔ̄ūla̍ŋ lā lo̍ nda̍ o̍ lābā a̍ chīŋu̍a̍ŋ le̍ ya̍a̍mɔ̍ɔ̍wa̍ chīēīyo̍, ma̍ 
mīīŋgū nyāānɔ᷄ŋ. 

10Ā tōsa̍ nyɛ̍ di̍mi̍ŋ o̍ kpe̍ma̍ Mɛ̄lɛ̄ka̍a̍ ni᷄ŋ ndo̍ le̍. Ma̍ kɛ̄ɛ̄ le̍ nyɛ̄ sāwāla̍ ndɔ̄la̍ŋ lā 
dīmi̍ wo̍ tōsāa̍. 

11Ma̍ pūɛ̄ɛ̄nu̍ŋ a̍ nyɛ̄ Mɛ̄lɛ̄ka̍ tōsa̍ wo̍. Ma̍ pūɛ̄ɛ̄nu᷄ŋ a̍ sɔ̄ɔ̍ŋ kɔ̄ndɔ̄fi̍li̍ŋ o̍ to̍sa̍ wo̍ŋ. 

12Mi̍ Mɛ̄lɛ̄ka̍ tōsā kɔ̄ndɔ̄fi̍lta̍ŋ fi̍nyāā nāā ma̍māa̍ o̍ hɔ̄l, O̍ tāndā So̍wāŋ ndo̍, o̍ 
lɛ̄ŋnde̍ I̍chi̍pīle̍ŋ ni᷄ŋ. 

13Mbo̍ pīɔ̄ū pēe̍ mɛ̄ŋmā īhɛ᷄llo̍ tɛ̄ɛ̄ŋ, mi̍ mɛ̄ŋnda̍ŋ mā hēl ku̍lta̍ŋ vēllāa̍ vēllē, ma̍ 
kēēkū tɛ̍ɛ̄ŋ. 

14Mi̍ Mɛ̄lɛ̄ka̍ sīmī nyɔ̄ɔ̍ nda̍ lāchī māā ha̍la̍ tīŋī, le̍ nda̍ nɛ̄īyo̍ chɔ̄mndo̍ īpāla̍. 

A̍ nyūmnda̍ŋ ki̍nɛ̍i̍, mbo̍ tōsā mi̍ yīŋnde̍ŋ lē kūā nda̍ lāchī. 

15Mi̍ Mɛ̄lɛ̄ka̍ tɛ̍ɛ̍ndīāā pōūta̍ŋ o̍ po̍llo̍ ni᷄ŋ, mi̍ mɛ̄ŋnda̍ŋ mā būlī. Mbo̍ kē I̍sɔ̄lūɛ̍i̍ya̍ 
mɛ̄ŋnda̍ŋ ta̍u̍ ta̍u̍. 

16Mbo̍ tōsā mi̍ mɛ̄ŋnda̍ŋ mā būlī o̍ pōūwo̍ ni᷄ŋ, mbo̍ tōsā mi̍ mɛ̄ŋnda̍ŋ mā kūā a̍ 
tūūsōo̍ māā pēē. 

17Kɛ̍ o̍ ko̍ŋ ni̍ŋ fa̍ū, ma̍ hīāū lāchī a̍ yɔ̄ŋndā wɔ̄ɔ̍ŋnda̍ŋ tōsāa̍ a̍ Mɛ̄lɛ̄ka̍. Ma̍ sīmūl 
Mɛ̄lɛ̄ka̍ hi̍o̍ū kpo̍u̍ wo̍ o̍ lɛ̄ŋndē po̍lte̍ŋ ni᷄ŋ. 

18Ma̍ kɛ̄ɛ̄sīāā a̍ kɔ̄ltā ndāla̍ŋ ma̍ tɔ̄ɔ̄nda᷄ŋ Mɛ̄lɛ̄ka̍. Ma̍ pīɛ̄ī ndu̍ nyɛ̄ dīāā yēēmɛ̍i̍ 
ndūɛ̍i̍ ī lūɛ̄ī nda̍ o̍ lākɔ̄l lo̍. 

19Ma̍ dīmī dīōmnda̍ tɛ̍ɛ̍mbūū Mɛ̍lɛ̄ka̍ kɔ̄llo̍ la̍ŋ, āā, “Mɛ̄lɛ̄ka̍ nɔ̄lā pa̍ mbō sɔ̄la̍ nyɛ̄ 
dīa̍a̍ o̍ po̍llo̍ ho̍ō ni᷄ŋ mbo̍ ke̍ na̍a̍ ndu̍? 

20Ō lɔ̄ɔ̄ pōūwo̍ mi̍ mɛ̄ŋnda̍ŋ mā būlī, mi̍ mā tūūsū māā pēē. Kɛ̍ nyɛ̄ dīa̍a̍ ndu̍ ndu̍ 
ō kē ni̍ŋ na̍a̍ ndu̍ pa̍ le̍nde̍? 

Ō kē ni̍ŋ pa̍ wa̍nāā ndūa̍a̍ nyɛ̍ māhīlōo̍ le̍nde̍?” 

21O̍ ko̍ŋ, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ tu̍e̍ī nyɛ̄ nda̍ dīmi̍ wo̍, mbo̍ tāmbū kɔ̄l a̍ chūāūwāā 
māmāa̍ Che̍kɔ̍pū wa̍. Mi̍ kɔ̄llo̍ tūūlū ndu̍ a̍ nda̍ kpɛ̍i̍ māā lēyīŋ. Mbo̍ dūāūnu᷄ŋ 
tu̍mbe̍ o̍ ka̍lā ka̍lā a̍ wāŋnda̍ I̍sɔ̄lūɛ̄ī, 

22kāni̍ fu̍u̍le̍ le̍ mɛ̄ɛ̍ nda̍ kɛ̄ɛ̍ tīīnda᷄ŋndo̍ dɔ̄wɔ̄ɔ̍ o̍ ndu̍ ni̍ŋ yɛ̍, le̍ mɛ̄ɛ̍ nda̍ dōu̍ 
ti̍i̍nda᷄ŋndo̍ o̍ ndu̍ ni̍ŋ māā ndu̍ le̍ nɔ̍ kpāāyāa̍ le̍ nda̍ bāŋāa̍ le̍ yɛ̍. 

23Kɛ̍ o̍ ko̍ŋ ni̍ŋ kpo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl ha̍la̍a̍ chōo̍ cho̍o̍, mi̍ ha̍la̍a̍ cho̍o̍ 
ku̍mbi᷄ŋ. 

24Mbo̍ hūlūl nda̍ nyɛ̄ dīa̍a̍ kpe̍ŋnje᷄ŋ le̍ mā dē, nu̍a̍ā wānā a̍a̍ cha᷅ āā pīɔ̍ɔ̍ cho̍ sīa̍a̍ 
ni̍. Mbo̍ kē nda̍ nyɛ̄ dīa̍a̍ fūlāa̍ ɛ̄chɛ̍nɛ̄, dīōla̍ŋ āā ma̍nā. 

25Mi̍ nda̍ chūāā ŋ̄wāŋndā chīe̍e̍ a̍ di̍ā nyɛ̄ dīāā ki̍i̍la̍a̍ Mɛ̄lɛ̄ka̍a̍, ndu̍yɛ̍ mi̍ Mɛ̄lɛ̄ka̍ 
kē nda̍ nyɛ̄ dīa̍a̍ ho̍ō mɛ̄ɛ̍ kpɛ̍ nda̍ a̍a̍ ye̍e̍ma̍ yɛ̍. 

26Mbo̍ tōsā mi̍ hūēīye̍ cha᷄ŋ a̍ hɔ̄ŋndo̍ bā pāa̍le̍ŋ lē chāŋndo̍. Mbo̍ tōsā o̍ kpāāya̍ 
ndɔ̄ɔ̍ ni᷄ŋ mi̍ he̍ī cha᷄ŋ a̍ hɔ̄ŋndo̍ bā tōū wo̍. 

27Mbo̍ tūsūl wānāā ndūa̍a̍ nyɛ̄ māhīlōo̍ ō hɔ̄bɛ̍i̍yo̍, mɛ̄ɛ̍ chu̍ndo̍o̍ ō wā nu̍a̍ā lɛ̄ŋ 
yɛ̍. Yōūwāā o̍ tu̍si̍ wa̍ ā wa̍ ta̍u̍ ta̍u̍, mɛ̄ɛ̍ si̍o̍ōŋnde̍ ī wā nu̍a̍ā o̍ pēe̍ mɛ̄ŋmā īhɛ᷄llo̍ 
kɔ̄ŋgɔ̍ yɛ̍. 

28Mbo̍ tōsā ma̍ chūchu᷄ŋ o̍ ki̍ām ndāa̍ ni᷄ŋ, a̍ o̍ kōlōkōlo̍la̍ tɛ̍ndīi̍la̍ ndāla̍ŋ, a̍ bā o̍ 
bā fe̍e̍ nda̍ wa̍. 

29Ma̍ dīā vīsīo̍ŋ ma̍ sāŋgā, kāni̍ fu̍u̍le̍, mi̍ Mɛ̄lɛ̄ka̍ kē nda̍ nyɛ̄ nda̍ a̍a̍ ye̍e̍ma̍ wo̍. 

30-31Ā wa̍ vīsīo̍ŋ dīo̍o̍, kɛ̍, yēēmɛ̍i̍ wa̍ wɔ̄ nda̍ kɛ᷅, mi̍ Mɛ̄lɛ̄ka̍ dūa̍a̍ŋ tu̍mbe̍ a̍ nda̍. 
Vīsīŋ mu᷅ŋ ŋ̄ lo̍ nda̍ o̍ lāsōndō mbo̍ dūāūnu᷄ŋ tu̍mbe̍ a̍ nda̍, mbo̍ dīū chūāā 
pīāāndūāā dīāllūŋ kālāa̍ wa̍ nda̍ tɛ̄ɛ̄ŋ nda̍ kpo̍u̍. Chūāā pīāāndūa̍a̍ ā nda̍ a̍a̍ kɛ̄si̍ 
kɔ̄llo̍ chōo̍ I̍sɔ̄lūɛ̄ī wa̍ ki̍nɛ̍i̍ mbo̍ dīū nda̍. 

32Kɛ̍ o̍ ko̍ŋ ni̍ŋ kpo̍u̍, ma̍ hīāū lāchī a̍ yɔ̄ŋndā wɔ̄ɔ̍ŋnda̍ŋ tōsāa̍. 

A̍ kɔ̄ndɔ̄fi̍ltā o̍ to̍sa̍ la̍ŋ fa̍ū, ā chɛ᷄l mā dɔ̄ū tīīnda᷄ŋ ndāa̍ o̍ ndu̍ ni̍ŋ te̍. 

33Le̍ he̍ī, mi̍ Mɛ̄lɛ̄ka̍ tōsā mi̍ pālɛ̍i̍ ndɛ̄i̍ ī kēlēŋā chūwɔ̄ɔ̄, mi̍ yōōmūlā ndāla̍ŋ lā 
mɛ̄ɛ̄lū o̍ lēpīlɛ̍ ni᷄ŋ kpe̍ o̍ kpūndɔ̍ɔ̍ ni᷄ŋ. 

34Mɛ̄ɛ̍ mi̍ Mɛ̄lɛ̄ka̍ dīū nda̍ ā ti᷄ŋ, ma̍lāŋ ā pīli̍a̍a̍ ā mūlīŋ nāa̍ ndu̍ chu̍a̍ le̍ mbō māla̍ 
nda̍. Mɛ̄ɛ̍ a̍ bōōndi̍i̍ ke̍ŋ, ma̍ pɛ̄ŋgī yɔ̄ŋndā wɔ̍ɔ̍ŋnda̍ŋ tōsāa̍, ma̍ mīīŋgū ndu̍ o̍ ībūŋ. 

35O̍ ko̍ŋ, nda̍ lōōnu̍ŋ ni̍ māā Mɛ̄lɛ̄ka̍ cho̍ wāna̍ ma̍ndā nda̍ wo̍ ni̍, māā Mɛ̄lɛ̄ka̍ hi̍o̍ū 
kpo̍u̍ wo̍, ndu̍ pi̍ŋi̍ nda̍ ni̍. 

36Kɛ̍ ndu̍yɛ̍, sōndō yēēlɛ̍i̍yo̍ ko̍ni̍ nda̍ wa̍ o̍ Mɛ̄lɛ̄ka̍ lo̍ ni̍. Nyɛ̄ o̍ nyɛ̄ nda̍ wa̍ dīmīo̍o̍, 
ō ve̍ nda̍ o̍ lākɔ̄l te̍. 

37Kɔ̄ltā ndāla̍ ve̍ o̍ ndu̍ lo̍ kpe̍e̍kpe̍i̍ le̍. Ā ve᷄ sa̍kpō o̍ nyɛ̍ di̍mi̍ŋ o̍ kpe̍ma̍ ndɔ̄ɔ̍ ni᷄ŋ 
ndo̍ tōsāa̍ ni᷄ŋ te̍. 

38Kɛ̍ a̍ ko̍ŋ kpo̍u̍, mi̍ Mɛ̄lɛ̄ka̍ tūīīnu᷄ŋ nda̍ īnyīɛ̍ɛ̍, mbo̍ māl nda̍ le̍ yɔ̄ŋndā ndāla̍ 
wɔ̄ɔ̍ŋnda̍ŋ, 

ō dīu̍ nda̍ kpo̍u̍ le̍. Le̍ te̍le̍ŋnda̍ ka̍ ka̍, mbō pɔ̄lu̍l kɔ̄llo̍, 

ō dōōnu̍ŋ tu̍mbe̍, mbō hīōū ndu̍ o̍ kɔ̄l kɔ̄ɔ̄lī le̍. 

39Mbo̍ lōōnu᷄ŋ māā wāŋndā chīe̍e̍ya̍ ko̍ni̍ nda̍ chō ni̍, māā mɛ̄ɛ̍ hūēīye̍ hūŋ nu̍a̍ā 
mī ī hīōū yɛ̍, le̍nde̍ nda̍ chō ni̍. 

40Ma̍ sīmūl Mɛ̄lɛ̄ka̍ o̍ po̍llo̍ ni᷄ŋ te̍le̍ŋnda̍ bɔ̍ɔ̍ bɔ̍ɔ̍. Ma̍ tɛ̄ɛ̄mbūū ndu̍ kɔ̄llo̍ o̍ po̍llo̍ 
ni᷄ŋ. 

41Ma̍ tɔ̄ɔ̄nda᷄ŋ ndu̍ te̍le̍ŋnda̍ bɔ̍ɔ̍ bɔ̍ɔ̍. Ma̍ tōsā mi̍ I̍sɔ̄lūɛ̍i̍ya̍ Mɛ̄lɛ̄ka̍ nda̍ kāsīo̍o̍ ō 
dūāūnu᷄ŋ tu̍mbe̍. 

42Ā lōōnu̍ŋ a̍ kpāāya̍ ndɔ̄ bɛ̍ndōo̍ le̍. Ma̍ pūɛ̄ɛ̄nu᷄ŋ a̍ pāa̍le̍ o̍ chi̍i̍ndi̍a̍a̍ nda̍ 
ya̍a̍mɔ̍ɔ̍wa̍a̍ ndāa̍ o̍ bā le̍ŋ. 

43Ma̍ pūɛ̄ɛ̄nu᷄ŋ wa̍lta̍ kɔ̄ndɔ̄fi̍ltā o̍ to̍sa̍ I̍chi̍pī la̍ŋ, a̍ sɔ̄ɔ̍ŋ lāka̍a̍ma̍ŋ o̍ to̍sa̍ o̍ dɛ̄ɛ̄lāla̍ 
So̍wāŋ la̍ŋ ni᷄ŋ ndo̍ŋ. 

44Mbo̍ sīīŋgūū pēēla̍ŋ I̍chi̍pi̍ kōo̍wa̍ŋ kpo̍so̍ŋ, O̍ ko̍ŋ, wāŋnda̍ I̍chi̍pī nda̍ a̍a̍ kɔ᷅l lɛ̍ 
mɛ̄ŋnda̍ŋ o̍ pēēla̍ ndāla̍ŋ te̍. 

45Mbo̍ tūsī pēŋgi̍a̍a̍ I̍chi̍pi̍ hɔ̍lɔ̄bi̍. Mi̍ pēŋgi̍a̍a̍ lūēī nda̍ mɔ̍nɛ̍i̍ ta̍u̍ ta̍u̍. Mbo̍ tūsī 
sɔ̄lla̍ I̍chi̍pī hɔ̍lɔ̄bi̍, ma̍ tɛ̄ɛ̄mbūū lɛ̄ŋndē ndāle̍ŋ. 

46Mbo̍ yɔ̄ŋ dɛ̄lūa̍a̍, ma̍ dīā tɔ̄lɔ̄ɔ̄lā ndāla̍ŋ. Mbo̍ yɔ̄ŋ so̍o̍nu̍a̍a̍, ma̍ dīā tɔ̄lɔ̄ɔ̄ o̍ tɔ̄lɔ̄ɔ̄ 
wāŋnda̍ I̍chi̍pī nda̍ a̍a̍ nɔ̍ o̍ chīɔ̄ɔ̄ŋ ndāa̍ŋ ni᷄ŋ. 

47Mbo̍ yɔ̄ŋ lōōŋ kpu̍ŋgbāŋ mi̍ ŋ̄ dēlī o̍ yɔ̄mīī ndɛ̄i̍ mākīle̍pīi̍ye̍ chōo̍. Mbo̍ tɛ̄ɛ̄mbūū 
yɔ̄mīī ndɛ̄i̍ māfi̍kīi̍ye̍ a̍ hūēīyīī nyūlūīī vi̍li̍i̍ bɛ̍ndūe̍i̍. 

48Mbo̍ dīū nāūwāā ndāa̍ a̍ lōōŋ kpu̍ŋgbāŋ, ndu̍yɛ̍ mbo̍ dīū vɛ̄lɛ̄ sāa̍ ndāa̍ a̍ 
ta᷅ŋnda̍ŋ. 

49Mbo̍ chɔ̄m nda̍ kɔ̄l ndɔ̄ tu̍ūwo̍. Mbo̍ yɔ̄ŋ ki̍i̍la̍nɔ̍ ndɔ̄ɔ̍ le̍ nda̍ tɛ̄ɛ̄mbūūwo̍, ndu̍ 
yɔ̍nūŋ ni̍ māā tu̍mbe̍ ndɔ̄ ka̍lā ka̍lāa̍. 

50Mbo̍ sāālu᷄ŋ nɛ̍i̍ o̍ du̍a̍u̍nūŋ tu̍mbe̍ a̍ nda̍ wo̍. 

Ō chīīndi̍a̍a̍ nda̍ le̍, mbo̍ tōsā ma̍ sɔ̄lā pīɔ̍mndo̍. Mbo̍ dūāū nda̍ nāā wɔ̄ɔ̍ŋndo̍ chōo̍, 
ma̍ wū. 

51Mbo̍ dīū chūāūwāā tāsi̍a̍a̍ pi̍a̍a̍ndūa̍a̍ I̍chi̍pīa̍a̍ kpo̍u̍. Mbo̍ dīū chūāūwāā tāsi̍a̍a̍ 
pi̍a̍a̍ndūa̍a̍ o̍ yu̍ŋgu̍ o̍ yu̍ŋgu̍ cho̍o̍ I̍chi̍pī. 

52O̍ ko̍ŋ kɔ̍ɔ̍lī, mbo̍ sīm wānāā ndūa̍a̍ lāchī, ndu̍yɛ̍, mbo̍ māndā nda̍ o̍ po̍llo̍ ni᷄ŋ, 
mɛ̄ɛ̍ wāŋndo̍ māndā nu̍a̍ā sāa̍ ndūa̍a̍ yɛ̍. 

53Mbo̍ kūā a̍ nda̍ yɛ̍lɛ̍kɛ̍lɛ̍ɛ̍, sīōōŋīī ve̍ nda̍ le̍. Kɛ̍ ya̍a̍mɔ̍ɔ̍wa̍a̍ ndāa̍ nda̍, ma̍ wū ō 
pēe̍ mɛ̄ŋmā īhɛ᷄llo̍ ni᷄ŋ. 

54Mbo̍ hūŋ a̍ wāŋnda̍ I̍sɔ̄lūɛ̄ī o̍ lɛ̄ŋndē ndɔ̄le̍ kāsī le̍ŋ ni᷄ŋ, mbo̍ hūŋ a̍ nda̍ o̍ pēmbīī 
ndūɛ̍i̍ chōo̍, pēmbīī ndu̍ pi̍la̍ ye᷅m ya̍a̍mɔ̍ɔ̍wa̍ mbo̍ bīī ndi̍ ve̍. 

55Mɛ̄ɛ̍ wānāā ndūa̍a̍ ā wa̍ fūūlūūwo̍, mbo̍ tūāū kāa̍la̍ yɛ̍ yɛ̍la̍ wa̍ īchāli̍ lo̍ŋ nda̍ŋ. 
Mbo̍ kē yu̍ŋgu̍la̍ŋ I̍sɔ̄lūɛ̄ī lɛ̄ŋndē lēŋ, mbo̍ kē nda̍ chīɛ̄īlā wāŋnda̍ ha̍ā. 

56Kɛ̍ a̍ ko̍ŋ kpo̍u̍, ma̍ tɔ̄ɔ̄nda᷄ŋ Mɛ̍lɛ̄ka̍ hi̍o̍ū kpo̍u̍ wo̍, ma̍ sīmūl ndu̍. Ma̍ kɛ̄ɛ̄ le̍ nyɛ̄ 
sāwāla̍ ndɔ̄la̍ŋ lā dīmi̍ wo̍ tōsāa̍. 

57Ma̍ māl Mɛ̄lɛ̄ka̍, ā ve᷄ sa̍kpō a̍ ndu̍, mɛ̄ɛ̍ fi̍nyāā ndāa̍ ā wa̍ yɛ̍ le̍. Ā ve᷄ wa̍nāā wānā 
ti̍i̍nda̍ŋ te̍. Mɛ̄ɛ̍ chīŋɔ̍le̍ tu̍ndɛ̍i̍le̍ŋ lē wā nu̍a̍ā yɛ̍, le̍nde̍ nda̍ wa̍ ni̍. 

58Ma̍ lō o̍ ko̍ŋ, ma̍ tāŋgūl fo̍nda̍ŋnda̍ŋ le̍ mɛ̄lɛ̄ka̍a̍ chēle̍ŋnda̍ sōōlūūwo̍. Le̍ he̍ī, mi̍ 
Mɛ̄lɛ̄ka̍ dūāūnu᷄ŋ tu̍mbe̍ a̍ nda̍. Mi̍ Mɛ̄lɛ̄ka̍ wā nda̍ pāŋālāa̍, kāni̍ fo̍ndōle̍, le̍ sōōlūū 
nda̍ wa̍ nyɛ̄m nda̍ pi̍la̍ tōōsi̍a̍a̍ wo̍ŋ ndo̍. 

59Mɛ̄ɛ̍ Mɛ̄lɛ̄ka̍ tūēī a̍ ndi̍ o̍kɔ̄ɔ̄, mbo̍ dūāūnu᷄ŋ tu̍mbe̍ ta̍u̍ a̍ nda̍. Mbo̍ kɛ̄ɛ̄ wāŋnda̍ 
I̍sɔ̄lūɛ̄ī. 

60Mbo̍ kɛ̄ɛ̄ nāa̍ ndūa̍a̍ cha̍lāa̍ Si̍lɔ̄ɔ̄, nāa̍ ndūāā cha̍lāa̍ wa̍ ŋ̄wāŋndā chīe̍e̍ tɛ̍ɛ̄ŋ nda̍. 

61Mbo̍ fāŋā bāla̍ŋ mi̍ ya̍a̍mɔ̍ɔ̍wa̍ ā kūānu᷄ŋ a̍ kɔ̍fū kpe̍ma̍a̍, kɔ̍fu̍ chɔ̍m kpāāya̍ ndɔ̄ɔ̍ 
a̍ nāŋɔ̄ɔ̄ ndɔ̄ɔ̍ wo̍. 

62Mbo̍ dūāūnu᷄ŋ tu̍mbe̍ a̍ wānāā ndūa̍a̍, mbo̍ fāŋā nda̍ bāla̍ŋ chōo̍, mi̍ ya̍a̍mɔ̍ɔ̍wa̍a̍ 
ndāa̍ ā dīū. 

63Ma̍ dīū chūāā pi̍a̍a̍ndūa̍a̍ o̍ chɔ̄ūwo̍ ni᷄ŋ. Le̍ he̍ī, chūāā lāāndūa̍a̍ nda̍ a̍a̍ nɔ̍ lɛ̍ 
wānāa̍ chu̍a̍ nda̍ o̍ lānɔ̄ ni̍ŋ te̍. 

64Ma̍ dīū wānāā sōlīāā lāsa̍lāa̍, kɛ̍ ya̍a̍mɔ̍ɔ̍wa̍ ā chɛ᷄l bɛ̍ɛ̍ mī vīi̍ya̍a̍ nda̍ mɛ̄i̍ ya̍ ā 
cha᷄ŋ pīāāndāā ndāa̍ le̍. 

65Kɛ̍ ndu̍yɛ̍, mi̍ Māsānɔ̄ɔ̍ Mɛ̄lɛ̄ka̍ mɛ̄ɛ̄lū ni᷅ŋ chɔ̄nɔ᷄ŋ, mɛ̄ɛ̍ wāŋndo̍ tīāndū nu̍a̍ā o̍ 
lūa̍a̍ŋ yɛ̍. Mbo̍ dēŋī mɛ̄ɛ̍ mūɛ̄īya̍ŋ mā bīī nu̍a̍ā wāna̍ dīāllūŋ kālāa̍ mbō wa̍ dēŋīo̍o̍ 
yɛ̍. 

66Mbo̍ tūāū ya̍a̍mɔ̍ɔ̍wa̍a̍ ndūa̍a̍, mbo̍ yām nda̍ mi̍ si̍ɔ̍mbu̍la̍ fɛ̍ɛ̍ŋ a̍ fɛ̍ɛ̍ŋ nda̍ŋ lā bīī 
nda̍. 

67Kɛ̍ mbo̍ kɛ̄ɛ̄ pūlāle̍ Chōo̍sɛ̍ le̍ŋ. 

Ō chūe̍ yu̍ŋgu̍ E̍fi̍lūēmndo̍ le̍. 

68Kɛ̍, mbo̍ chūā yu̍ŋgu̍ Chu̍dā wo̍. Mbo̍ hɛ̄lī Pēmbīī Sa̍a̍yɔ̄ŋnde̍, pēmbīī o̍ ka̍a̍le̍ ve̍. 

69Mbo̍ tāŋgu̍l chīɛ̄ī ndɔ̄ɔ̍ o̍ pēmbēi̍ he̍ī chōo̍ mɛ̄ɛ̍ chīɛ̄ī ndɔ̄ɔ̍ chō ɛ̄chɛ̍nɛ̄ yɛ̍. Mbo̍ 
tāŋgu̍l ndu̍ ō kālā ka̍lā le̍ mbō si᷄m le̍ fɛ̍ɛ̍ŋ fɛ̍ɛ̍ŋ mɛ̄ɛ̍ chi̍e̍ēŋndo̍ chō yɛ̍. 

70Mbo̍ hɛ̄lī bu̍ɛ̍ī ndɔ̄ɔ̍ Dēēve̍, mbo̍ chūā ndu̍ nāa̍ o̍ wa̍ yōndōo̍ ni᷄ŋ chɔ̍lūa̍a̍ māndāa̍ 
wa̍. 

71Ō wa̍ chɔ̄lūa̍a̍ māndāa̍ mi̍ Mɛ̄lɛ̄ka̍ chūā ndu̍, mbo̍ sīīŋgūū ndu̍ māsā bɛ̍ndōo̍ le̍ 
I̍sɔ̄lūɛ̄ī. Mbo̍ si̍i̍ŋgūū ndu̍ wāna̍ ma̍ndā wa̍nāā ndūa̍a̍ wo̍, mɛ̄ɛ̍ wānā ma̍ndāā lāsāa̍ 
ō māndā nu̍a̍ā sāa̍ yɛ̍. 

72Mi̍ Dēēve̍ māndā nda̍ mbo̍ dūāū kɔ̄llo̍ kpo̍u̍ o̍ nda̍ lo̍. Mbo̍ chāā nda̍ bīyɔ̄ɔ̄ nyɛ̄ 
kɛ̄ndɛ̄ kɛ̍ndɛ̄i̍. 

Sa᷅m 79 

Pīɛī̄le̍ŋ le̍ mī Mɛl̄ɛk̄a̍ chīīndia̍̍a̍ lɛŋ̄nde̍ŋ 

1O̍o̍ Mɛ̄lɛ̄ka̍, lɛ̄ŋīi̍ kɛ̍ɛ̍ le̍ nu̍m pīɛ̄īyo̍ ve̍ ī hu᷄ŋ de᷅l lɛ̄ŋndē nūmnde̍ŋ chōo̍ a̍ sɔ̍ŋgɔ̍ɔ̍. 
Ā hu᷄ŋ tɛ̍ɛ̍mbūū chīɛ̄ī nūm kāsīo̍o̍ lābɛ̄ɛ̄. Ā tōsa̍ mi̍ Chūlu̍sɛ̄lɛ̄m o̍ si̍mnu᷄ŋ pɔ᷅mndo̍. 

2A̍ dīu̍ wānāā nūmnda̍ ma̍ mɛ̄ī nda̍ īhīni̍ a̍ vi̍lɛ̍i̍ya̍, le̍ mī yōūwa̍ dē dīāllūŋ ndāa̍ŋ. 
Bu̍ɛ̍i̍yāā nūmnda̍, dīāllūŋ ndāa̍ŋ ŋ̄ sīmnu᷄ŋ nyɛ᷅ dīa̍a̍ le̍ vīsīāā yōndūa̍a̍. 

3Ā tōsa̍ mi̍ kōo̍ma̍ wānāā nūmnda̍ mā kūā kōŋgi̍la̍ŋ lɛ̄ŋ Chūlu̍sɛ̄lɛ̄m chi̍e̍e̍, mɛ̄ɛ̍ 
mɛ̄ŋnda̍ŋ mā kūā nu̍a̍ā kōŋgi̍la̍ŋ yɛ̍. Ndu̍yɛ̍ wānā o̍ wānā ve̍ mbō chɔ᷄ nda̍ le̍. 

4Lɛ̄ŋīi̍ ba̍lu̍ na̍a̍ ve̍ ā chō na̍a̍ māmɔ̄ɔ̍ mā tɛ̄ɛ̄mbūū na̍a̍ bɛ̄ɛ̄la̍ŋ kpe̍e̍kpe̍i̍. Ā sīīŋgu̍u̍ 
na̍a̍ nyɛ̄ māmāā, ma̍ chūā na̍a̍ nyɛ̄ fo̍ndō fu̍u̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ tu̍mbe̍ ŋ̄ dɔ̄ɔ̄nu᷄ŋ a̍ na̍a̍ wo̍ ō nɔ̍ la̍mɛ̍ɛ̍lu̍ le̍? Tu̍mbe̍ 
nu̍mndo̍ ō nɔ̍ pɔ̍lūl te̍, hīōūwɔ̄ɔ̍ lāchī a̍ tūūlo̍o̍ tu̍ŋ? 

6Lɛ̄ŋīi̍ kɛ̍ɛ̍ le̍ nu̍m sōōlūūwo̍, ɔ̄ɔ̄ ma̍ kɛ̄ɛ̄ le̍ nu̍m pīɛ̄īyo̍ ve̍, a̍ nda̍ ŋ̄ nɔ̄ ni̍ mā dɔ̄ɔ̄nu᷄ŋ 
tu̍mbe̍. 

7Wāŋnda̍ ha̍ā nda̍ di̍u̍ wānāā nūmnda̍ ni̍, ndu̍yɛ̍ ma̍ tōsā mi̍ lɛ̄ŋndē nūmnde̍ŋ lē 
sīmnu᷄ŋ pɔ᷅mndo̍. 

8Tu̍sī na̍a̍ nyɛ̄ pālāa̍ chōo̍, le̍ yɔ̄ŋ wɔ̄ɔ̍ŋ fi̍nyāā nāā ma̍māa̍ ā tōsa̍ wo̍ le̍. Yāndi̍i̍, 
ke̍le̍ŋa̍ na̍a̍ īnyīɛ̍ɛ̍ tūīīnɔ᷄ŋ fɔ̍, kāni̍ fo̍ndōle̍, ŋ̄ nɔ̍ lɛ̍ tīīnda᷄ŋ o̍ tīīnda᷄ŋ te̍. 

9O̍o̍ Mɛ̄lɛ̄ka̍, nu᷄m cho̍ wāna̍ nāā pi̍ŋīa̍a̍ ni̍. Yāndi̍i̍, ma̍la̍ na̍a̍ fɔ̍, ko̍ŋ to̍sā ni̍ mī 
wāŋnda̍ ā ke᷄ dīōlā nūmnda̍ŋ bɛ̄ɛ̄le̍ŋ. Yāndi̍i̍ Mɛ̄lɛ̄ka̍, le̍ mī dīōlā nūmnda̍ŋ lā sɔ̄la̍ 
bɛ̄ɛ̄le̍ŋ, chi̍i̍ndi̍a̍a̍ na̍a̍ ndu̍yɛ̍ mā ma̍l na̍a̍ le̍ yɔ̄ŋndā nāāla̍ wɔ̍ɔ̍ŋnda̍ŋ. 

10Chɛ᷅l mī lɛ̄ŋīī chēle̍ŋnde̍ ī nyūna̍ na̍a̍ āā, “Vɛ᷅ ni̍ko̍ Mɛ̄lɛ̄ka̍ nyāa̍ ō ma̍lā nya̍ le̍?” 
le̍. Lɛ̄ŋīi̍ di̍u̍ he̍ī bu̍ɛ̍i̍yāā nūmnda̍ ve̍, mi̍ŋgu̍l nda̍ māa̍ na̍a̍ o̍ hɔ̄l kpe̍nde̍ke̍le̍, mī ŋ̄ 
chē. 

11Wānāa̍ cho̍ o̍ bīyɔ̄ɔ̍ ni᷄ŋ nda̍, ya̍ŋ ni᷅la̍ŋ o̍ kūŋndā nda̍ chō a̍ nyɛ̄ pālāa̍ la̍ŋ, mā 
ma̍la̍ nda̍. Mɛ̄ɛ̍ ŋ̄ chō wāna̍ kpāāyā bɛ̍ndū yɛ̍, yāndi̍i̍, ma̍nda̍ wa̍nāā nda̍ kīlu̍l 
yāmɛ̍i̍ le̍ nda̍ dīyɔ̄ɔ̍ wa̍. 

12Māsānɔ̄ɔ̍ Mɛ̄lɛ̄ka̍, lɛ̄ŋīi̍ tɛ̍ɛ̍mbu̍u̍ nu̍m he̍ī bɛ̄ɛ̄la̍ŋ nde̍, nyɛ̄ nda̍ tōsa̍ ko̍ŋ a̍ nūm 
ndo̍, mi̍ŋgu̍l nda̍ māa̍ ko̍ŋ sālā ŋɔ᷄mmɛ̍ū. 

13O̍ ko̍ŋ, na̍a̍ wānāā nūmnda̍, na̍a̍ ŋ̍ cho̍ ha̍ā māā sāā nu̍mnda̍, mī ŋ̄ wa᷄ nu̍m 
ba̍li̍ka̍a̍ mēllo̍ le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ mī ŋ̄ wa᷄ nu̍m sāŋgālāa̍ le̍ te̍le̍ŋ o̍ te̍le̍ŋ. 

Sa᷅m 80 

Pīɛī̄le̍ŋ le̍ mī Mɛl̄ɛk̄a̍ mīŋgi ̍lɛŋ̄nde̍ŋ mɛɛ̄ ̍le̍ wa̍ yɛ ̍
1O̍o̍ wānā ma̍ndāā lāsāa̍ I̍sɔ̄lūɛ̍i̍, nu᷄m cho̍ ho̍ō wānāa̍ fu̍la̍ o̍ pūlāle̍ Chōo̍sɛ̍le̍ŋ chōo̍ 
wa̍ māndāa̍ māā lāsāa̍ wa̍, yāndi̍i̍, ya̍ŋ ni̍la̍ŋ o̍ pīɛ̄īlē nāāle̍. Mɛ̄lɛ̄ka̍, nāa̍ ŋ̄ chō īchāli̍ 
o̍ kpe̍ŋgbe̍i̍ nu̍m lēmāsāa̍ chōo̍ o̍ nyāā lākūmba᷅ŋnda̍ tɛ̄ɛ̄ŋ nda̍, 

2chɔ̍mnu̍ŋ wa̍nāā nāa̍, nda̍ yɔ̍nūŋ ni̍ māā yu̍ŋgu̍ E̍fi̍lūēm ndo̍, a̍ yu̍ŋgu̍ Bɛ̍ŋnja̍mīŋ 
ndo̍, a̍ yu̍ŋgu̍ Mānāa̍sē wo̍. Yu̍sa̍ kɔ᷅llo̍ a̍ kpāāyā nu̍m bɛ̄ndōo̍, mā hīŋ mā hu̍ŋ 
chi̍i̍ndīāā na̍a̍. 

3To̍sa̍ mī ŋ̄ mīīŋgu̍ mɛ̄ɛ̍ na̍a̍ ŋ̄ wa᷄ o̍ tāse̍la̍ ndɔ̄ɔ̍ yɛ̍, Mɛ̍lɛ̄ka̍. Tu̍i̍i̍nu̍ŋ na̍a̍ īnyīɛ̍ɛ̍ mā 
chi̍i̍ndi̍a̍a̍ na̍a̍. 

4O̍o̍ Mɛ̄lɛ̄ka̍ Ya̍a̍wɛ̄ɛ̍ hi̍o̍ū kpo̍u̍ wo̍, vɛ̄ɛ̍nɛ̍ kpɛ̍ ŋ̄ chō yɛ̍ hīōūwɔ̄ɔ̄ lāchī a̍ tu̍mbo̍o̍, a̍ 
mu̍lī na̍a̍ dīōm te̍? 

5A̍ to̍sa̍ mi̍ kɔ̄l tāmbɛ̍i̍yo̍ ō sīmnu᷄ŋ ni᷅ŋ māā nyɛ̄ nāā di̍a̍ā, mi̍ mɛ̍mi̍a̍ŋ mā sīmnu᷄ŋ 
mɛ̍ŋmā nāā ma̍ko̍lāā. 

6A̍ to̍sa̍ mi̍ lɛ̄ŋīi̍ ba̍lu̍ na̍a̍ ve̍, ī sīīŋgūū na̍a̍ nyɛ̄ ndā ma̍māā. Ya̍a̍mɔ̍ɔ̍wa̍a̍ nāa̍ ā chūa̍ 
na̍a̍ ni᷅ŋ nyɛ̄ fo̍ndō fu̍u̍. 

7O̍o̍ Mɛ̄lɛ̄ka̍ hi̍o̍ū kpo̍u̍ wo̍, to̍sa̍ mī ŋ̄ mīīŋgu̍ mɛ̄ɛ̍ na̍a̍ ŋ̄ wa᷄ o̍ tāse̍la̍ ndɔ̄ɔ̍ yɛ̍. 
Tu̍i̍i̍nu̍ŋ na̍a̍ īnyīɛ̍ɛ̍ mā chi̍i̍ndi̍a̍a̍ na̍a̍. 

8Tē ō wa᷄ māā yɔ̄ŋɔ̄ɔ̄ pɛ̍, ŋ̄ chō māchūāā māā yɔ̄m mākīle̍pīi̍yo̍, ō ŋ̄ sōli̍ o̍ lɛ̄ŋndē 
I̍chi̍pīle̍ŋ ni᷄ŋ ndo̍. Ma̍ lō o̍ ko̍ŋ ma̍ sōlī kāa̍la̍ wa̍ na̍a̍ lāchī la̍ŋ o̍ lɛ̄ŋndē nāāle̍ŋ ni᷄ŋ, 
ma̍ hu᷄ŋ tɔ᷅l yɔ̄mndo̍ ho̍ō lo̍ŋ. 

9Ma̍ bɛ̍ɛ̍ndīāā lɛ̄ŋnde̍ŋ nyɛ̄ kɛ̄ndɛ̄ kɛ̍ndɛ̄, ma̍ tūāl yɔ̄mndo̍ ho̍ō le̍ mbō hīndū. Mi̍ 
yɔ̄mndo̍ ho̍ō lūɛ̄ī pūūndo̍ŋ lɛ̄ŋ di̍ di̍, ndu̍yɛ̍ mbo̍ pɛ̄ŋgɛ̄la᷄ŋ lɛ᷅ŋnde̍ŋ chōo̍ kpo̍u̍. 

10Mi̍ wūndu̍ma̍ ndūa̍a̍ŋ mā kūmbū pēmbo᷄ŋ, ndu̍yɛ̍ mi̍ lɛ̄ūwūŋ ndɔ̄ɔ̍ŋ ŋ̄ pɛ̄ŋgɛ̄la᷄ŋ 
yɔ̍mīī tɔ̍ɔ̍mɛ̍i̍ si̍dāāve̍ chōo̍ kpo̍u̍. 

11Mi̍ lɛ̄ūwūŋ yɔ̄mndo̍ ho̍ō ŋ̄ fūūlūū o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā, ndu̍yɛ̍ 
mi̍ ŋ̄ fūūlūū o̍ Pēē Bɛ̍ndōo̍ Yūfi̍lu̍a̍tīī di̍. 

12Kɛ̍ vɛ᷅ ni᷅ŋ ma̍ pīāl kpāki̍ wa̍ yɔ̄mndo̍ ho̍ō ō bālāā wo̍, mi̍ wānāā hīāūwa᷄ŋnda̍ ā 
wā ni᷅ŋ kēīyo̍ kīle̍pīi̍ma̍ yɔ̄mndo̍ ho̍ō kēēndūūwo̍? 

13Pēūwāā yōndūa̍a̍ ā chō yɔ̄mndo̍ ho̍ō tɛ̄ɛ̄mbūūwo̍, ndu̍yɛ̍ vīsīāā yōndūa̍a̍ kpo̍u̍, 
mā hu᷄ŋ yɔ᷅mndo̍ ho̍ō dīo̍o̍. 

14O̍o̍ Mɛ̄lɛ̄ka̍ hi̍o̍ū kpo̍u̍ wo̍, yāndi̍i̍ mi̍ŋgi̍ hɔ᷅lla̍ o̍ na̍a̍lo̍. Nāa̍ ŋ̄ chō ɛ̄chɛ̍nɛ̄ wa̍, 
yāndi̍i̍ to̍fa̍ lɛ᷅ŋ na̍ŋnu᷄ŋ mā chē nyɛ̄ nāā pa̍lāa̍. Hu̍ŋ mā hu̍ŋ chi̍i̍dīāā na̍a̍ fɔ̍. 

15Hu̍ŋ mā hu̍ŋ chi̍i̍ndīāā yɔ̄m mākīle̍pīi̍ nūm pi̍la̍ tɔ᷅l ho̍ō wo̍, yɔ̄m pɔ̄mbɔ̄ ŋ̄ tɔ̄l ho̍ō 
ma̍ tōsā mbo̍ sīmnu᷄ŋ yɔ᷅m kpāāyā bɛ̍ndū wo̍. 

16Ya̍a̍mɔ̍ɔ̍wa̍ kēŋ yɔ̄mndo̍ ho̍ō, ma̍ māl ndu̍ o̍ yīŋ mbo̍ ŋūā. Dɔ̍ɔ̍nu̍ŋ tu̍mbe̍ a̍ 
ya̍a̍mɔ̍ɔ̍wa̍ ha̍ā mā tɛ̍ɛ̍mbu̍u̍ nda̍. 

17Kɛ̍ wānāā nūm a̍ ŋ̄ hɛ̄li̍ wa̍ nda̍, ma̍nda̍ nda̍, mā kɛ̍si̍ nda̍ mā wa᷄ o̍ bā ndāa̍ chōo̍ 
yɛ̍lɛ̍kɛ̍lɛ̍ɛ̍, nda̍ yɔ̍nūŋ ni̍ māā lɛ̄ŋndē ŋ̄ tōsa̍ le᷅ŋ mi̍ lē sīmnu᷄ŋ lɛ̍ŋndē kpāāyā le̍ŋ. 

18Ko̍ŋ to̍sā ni̍, ŋ̄ kɛ̍ɛ̄ lɛ̍ nu̍m mī ŋ̄ mūlu̍l nu̍m kɔ̄ɔ̍ le̍. Ma̍nda̍ na̍a̍ mī ŋ̄ wa̍ yōōmū, 
ko̍ŋ to̍sā ni̍, mī ŋ̄ mīīŋgu̍ vɛ̄lɛ̄ nu̍m sōōlūūwo̍. 

19O̍o̍ Mɛ̄lɛ̄ka̍ Ya̍a̍wɛ̄ɛ̍ hi̍o̍ū kpo̍u̍ wo̍, to̍sa̍ mī ŋ̄ mīīŋgu̍ mɛ̄ɛ̍ na̍a̍ ŋ̄ wa᷄ o̍ tāse̍la̍ ndɔ̄ɔ̍ 
yɛ̍. Tu̍i̍i̍nu̍ŋ na̍a̍ īnyīɛ̍ɛ̍ mā chi̍i̍ndi̍a̍a̍ na̍a̍. 

Sa᷅m 81 

Chōnde̍i ̍le̍ bɔŋ̄a᷅ŋ dīāā nyɛ ̄dīāā bɛn̄dōo̍ 
1Lā sōli̍ chōnde̍i̍ chōo̍ cho̍o̍ le̍ Mɛ̄lɛ̄ka̍ sāŋgālāa̍, o̍ cho̍ wānā na̍a̍ māndāa̍ wo̍. Lā 
sōli̍ chōndi̍i̍ kɔ̄l kɛ̄ndɛ̄i̍ le̍ Mɛ̄lɛ̄ka̍ yu̍ŋgu̍ Che̍kɔ̍pū wo̍ sāŋgālāa̍. 

2Lā sōli̍ chōnde̍i̍. Lā kāndu̍ nyɛ̄m chāa̍ lɔ̄ɔ̍. Lā lɔ̄ɔ̍ du̍ndūla̍ pɔ̍mbɔ̄la̍ŋ. Lā lɔ̄ɔ̍ nyɛ̄m 
chāāŋ chōmūlāŋ kɛ̄ndɛ̄ kɛ̍ndɔ᷄ŋ, tōwāla̍ŋ a̍ nyɛ̄m chāāŋ lēyōōŋ chēle̍ŋndo̍ŋ. 

3Tē pāŋge̍i̍ chɔ᷄m sɛ̄nɛ̄ī pɛ̍, ndu̍yɛ̍ mī ī pɛ̄ cha̍, lā hɔ᷄ŋ bu̍lu̍la̍ŋ le̍ bɔ̄ŋa᷅ŋnda᷅ŋ. 

4Wāŋnda̍ I̍sɔ̄lūɛ̄ī a̍ nɔ̍ mā chūa̍ sāwāa̍ ho̍ō. Sāwa̍ Mɛ̄lɛ̄ka̍ yu̍ŋgu̍ Che̍kɔ̍pū wo̍ ō dɔ̄ū 
wo̍ ndu̍ cho̍ ho̍ō ni̍. 

5Bōōndi̍i̍ Mɛ̄lɛ̄ka̍ chīŋa̍la᷅ŋ lɛ᷅ŋndē I̍chi̍pīle̍ŋ le̍ na̍a̍ bāŋāa̍ ve̍, bōōndi̍i̍ ke̍ŋ o̍ dɔ̍ū 
sāwāa̍ ho̍ō le̍ wāŋnda̍ I̍sɔ̄lūɛ̄ī ni̍. Mi̍ tu̍ɛ̍ī dīōm ya̍ I̍ tu̍i̍i̍ yɔ̍ bɛ̍ɛ̍ pa̍a̍ndū le̍ wo̍ sūɛ̍i̍ 
āā, 

6“Wōlɔ̄ɔ̄lā lūsu̍lɛ̍i̍la̍ wa̍ nya̍ o̍ lēbōl ta̍ŋ, mi̍ fa̍ŋā nya̍ la̍ŋ o̍ lēbōl. Bīyɔ̄ɔ̄ lēchɛ̄ nda̍ 
wa᷄ nya̍ wo̍, mi̍ to̍sā mi̍ lā fūlā o̍ chɛ̄lēlēŋ ni᷄ŋ. 

7Lā wa᷄ o̍ nyɛ̄ pālāa̍ ni᷄ŋ mi̍ lā nyūnā ya̍ dīōm, ndu̍yɛ̍ mi̍ chi̍i̍ndīāā nya̍. Mi̍ mu̍lī nya̍ 
dīōm o̍ ha̍la̍ hūmbōo̍ ni᷄ŋ, ō ta᷅ŋnda̍ŋ mā wa᷄ dēŋīo̍o̍ lēni᷄ŋ ndo̍. Mi̍ ke᷅ nya̍ tōfāa̍ o̍ 
pēē pɔ̍mbɔ̄ɔ̍ Mɛ̍lu̍i̍bā, bōōndi̍i̍ kōlɔ̄ɔ̍ bīī nya̍ ve̍, le̍ mī si̍na̍ mɛ̄ɛ̍ kpɛ̍ nya̍ nɔ̄ 
tīīnda᷄ŋndo̍ o̍ ya̍ ni̍ŋ yɛ̍. 

8Lā ya᷄ŋ ni᷅la̍ŋ o̍ sīlā ya̍ I̍ cho̍ nya̍ wo̍ wānāā nīa̍a̍. Wāŋnda̍ I̍sɔ̄lūɛ̄ī, ndu̍ o̍o̍ bɛ̍ndā 
bɔ̍ɔ̍ mī nya̍ a̍a̍ tu̍e̍ī ya̍ dīōm. 

9Lā nɔ̍ mī lā nɔ̄ mɛ̄lɛ̄ka̍a̍ chēle̍ŋnda̍ nya̍ tɛ̄ɛ̄ŋ te̍. Lā nɔ̍ bɛ̍ɛ̍ mī lā sōōlu̍u̍ mɛ̄lɛ̄ka̍ o̍ 
mɛ̄lɛ̄ka̍ chēle̍ŋ o̍ ya̍ kɔ̍ɔ̍lī le̍. 

10Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍, o̍ so̍li̍ nya̍ o̍ lɛ̄ŋndē I̍chi̍pīle̍ŋ ni᷄ŋ ndo̍. 
Lā dɔ̄u̍ ti̍i̍nda᷄ŋ nyāa̍ o̍ ya̍ ni̍ŋ, I̍ nɔ̍lā mī ma̍la̍ nya̍. 

11“Kɛ̍ wānāā nīa̍a̍ ā tūi̍i̍ ya̍ dīōm te̍. Wāŋnda̍ I̍sɔ̄lūɛ̄ī a̍ tu̍si̍ŋ o̍ dīōm nūu̍ bɛ̄ŋgu̍ le̍. 

12Ndu̍yɛ̍ le̍ bōllē ndāle̍ ka̍lā le̍ŋ, mi̍ ma᷅l nda̍ o̍ bā ndāa̍ chōo̍, le̍ mā tōsa̍ nyɛ̄ o̍ nyɛ̄ 
nda̍ yēēma̍. 

13Ndu̍ o̍o̍ bɛ̍ndā bɔ̍ɔ̍ mī wāŋnda̍ I̍sɔ̄lūɛ̄ī nda̍ a̍a̍ tu̍e̍ī ya̍ dīōm. Ndu̍ o̍o̍ bɛ̍ndā bɔ̍ɔ̍ 
mī nda̍ a̍a̍ ya̍ŋ ya̍ nīla̍ŋ. 



1273 

 

 
Kisi Bible Quick 

© 2013 Bible Society in Liberia. 
 

 
 

 

14I̍ wa̍ ya̍a̍mɔ̍ɔ̍wa̍a̍ ndāa̍ yōmɔ̄ɔ̄ o̍ chɔ̍chɔ̍ bɛ̍ndū ni᷄ŋ, I̍ wa̍ ya̍a̍mɔ̍ɔ̍wa̍a̍ ndāa̍ chīi̍ a̍ 
kpāāya̍ nī bɛ̍ndōo̍. 

15Wānāa̍ tu̍l la̍ yɛ̍le̍ŋ ki̍nɛ̍i̍ ya̍ ā wa᷄ ya̍ tūndɔ᷄ŋ o̍ lābɛ̄ŋgu̍ ni̍ŋ. Ndu̍yɛ̍ nyɛ̄ pālāā ya̍ 
i̍i̍ tu̍sī ni̍ŋ nda̍ chōo̍ wo̍ ō wa᷄ wā le̍ fɛ̍ɛ̍ŋ fɛ̍ɛ̍ŋ. 

16Kɛ̍ nya̍ nya̍ I̍ wa̍ nya̍ nyɛ̄ dīāā ŋ̄wi̍tīi̍ kɛ̍ndɛ̄ kɛ̍ndɔ̄ɔ̍ kē, ndu̍yɛ̍ mī ya̍ i̍i̍ ke̍ nya̍ 
lɛ̄ma̍ kɛ̍ndɛ̄ kɛ̍ndīa̍ŋ, mī nya̍ a̍a̍ hi̍ni̍ kɔ̄l.” 

Sa᷅m 82 

Mɛl̄ɛk̄a̍ cho̍ Māsā bɛn̍dōo̍ kpo̍u̍ ni ̍
1Mɛ̄lɛ̄ka̍ cha᷄l o̍ kpe̍ŋgbe̍i̍ ndɔ̍ lēmāsāa̍ chōo̍ ɛ̄chɛ̍nɛ̄ le̍ kɔ̍ɔ̍sɔ̍ɔ̍. 

Ō chō īchāli̍ mɛ̍lɛ̄ka̍a̍ tɛ̄ɛ̄ŋ le̍ yāmɛ̍i̍ kīōlɔ̄ɔ̍, 

2mbo̍ wā nda̍ dīmūllo̍ āā, “Vɛ̄ɛ̍nɛ̍ kpɛ̍ nya̍ chō yɛ̍ hīōūwɔ̄ɔ̄ lāchī a̍ wānāā lāka̍fāa̍ 
yāma᷅ŋ kɛ̄ndɔ᷄ŋ kīlūllo̍ o̍ chōōla̍ŋ chōo̍? Vɛ̄ɛ̍nɛ̍ kpɛ̍ nya̍ chō yɛ̍ hīōūwɔ̄ɔ̄ lāchī a̍ 
wānāā dɛ̍nɛ̍ wɔ̍ɔ̍ŋnda̍ si᷄mnda̍ŋ kɔ̄ɔ̍lī o̍ ka̍fāla̍ŋ chōo̍? 

3Lā sūŋgu̍ le̍ wānāā tāmbɛ̍i̍ya̍ a̍ vīi̍ya̍, mī lā ke᷄ nda̍ di̍la̍ ndāla̍ŋ. Wānāā bāhāvɛ̍i̍ya̍, 
a̍ wānāa̍ nɔ̍ wa̍nā ma̍lāā o̍ wānā ma̍lāā le̍ wa̍, lā wa᷄ sa̍kpō o̍ sɔ̄ɔ̍ŋ nda᷄ŋ dīmīo̍o̍ ni᷄ŋ 
mī lā ke᷄ nda̍ di̍la̍ ndāla̍ŋ. 

4Lā chīīndi̍a̍a̍ wa̍nāā tāmbɛ̍i̍ya̍ a̍ wānāā bāhāvɛ̍i̍ya̍. Lā sōli̍ nda̍ wānāā dɛ̍nɛ̍ 
wɔ̍ɔ̍ŋnda̍ o̍ bā. 

5“Kɛ̍ nya̍ mɛ̄lɛ̄ka̍a̍ ha̍ā, lā si̍nā nyɛ᷅ o̍ nyɛ̄ le̍. Dīɔ̄mnda̍ nya̍ chō ni̍. Wānāā lāka̍fāā 
bɛ̄ndūa̍a̍ nya̍ chō ni̍. Nya̍ to̍sa̍ ni̍ sa̍kpōyɛ̍i̍ ī cho᷄ lɛ̍ o̍ chi̍e̍ēŋndo̍ ni᷄ŋ. 

6Nyɛ̄ kōŋ ya̍ I̍ di̍mi̍ ni̍ a̍a̍, ‘Nya̍ mɛ̄lɛ̄ka̍a̍ nya̍ chō ni̍. Nya̍ kpo̍u̍, ya̍ Mɛ̄lɛ̄ka̍ Ya̍a̍wɛ̄ɛ̍ 
hi̍o̍ū kpo̍u̍ wo̍ chūāūwāā nīa̍a̍ nya̍ chō ni̍.’ 

7Kɛ̍ nya̍ bɛ̍ɛ̍ lā nɔ̄ mī lā vī mɛ̄ɛ̍ wāŋndā chīe̍e̍ya̍ ā wū yɛ̍. Mɛ̄ɛ̍ māsāa̍ ā pīli̍a̍a̍ ā wū 
yɛ̍, le̍nde̍ ko̍ni̍ nya̍ bɛ̍ɛ̍ nya̍ chō wu᷄ ni̍.” 

8O̍o̍ Mɛ̄lɛ̄ka̍, chɔ̍ŋ mā ki̍lu̍l wāŋnda̍ o̍ chi̍e̍ēŋndo̍ ni᷄ŋ ya᷅mɛ̍i̍. Lɛ̄ŋnde̍ kpo̍u̍ o̍ 
chi̍e̍ēŋndo̍ ni᷄ŋ nu̍m o̍ bā bɛ̄ŋgu̍ i̍ cho̍ ni̍. 

Sa᷅m 83 

Pīɛī̄le̍ŋ le̍ mī Mɛl̄ɛk̄a̍ yēm ya̍a̍mɔ̍ɔw̍a̍a̍ wāŋnda̍ Is̍ɔl̄ūɛī̄ 
1O̍o̍ Mɛ̄lɛ̄ka̍, yāndi̍i̍ me̍ī nu̍a̍ā a̍ na̍a̍ le̍. Cha᷅l na̍a̍ tōfā nu̍a̍ā le̍ Mɛ̄lɛ̄ka̍, me̍ī a̍ sūɛ̍i̍ he̍ī 
le̍. 

2Ya̍ŋ ndɔ̍ ni᷅la̍ŋ mā tūēī bɔ̄ɔ̄lūū bɛ̄ndū ya̍a̍mɔ̍ɔ̍wa̍a̍ nu̍mnda̍ ā chō wo̍. Wānāa̍ tu̍l 
nu̍m ha̍ā yɛ̄le̍ŋ nda̍ ā sīmu̍l nu̍m sīmūllo̍ pīla̍. 

3Ā chō tūūlā wɔ̄ɔ̍ŋnda̍ŋ kpe̍e̍kpe̍i̍ a̍ wānāā nūmnda̍ o̍kɔ̄ɔ̄. Ā chō wānāā nūm a̍ ŋ̄ 
chō māndāa̍ wa̍ de̍fo̍o̍ yīīyo̍ kpe̍e̍kpe̍i̍. 

4Ā chō dīmīo̍o̍ āā, “Lā hu᷄ŋ mī ŋ̄ kɔ᷄ de᷅lnūŋ nda̍ chōo̍, mī ŋ̄ tɛ̄ɛ̄mbu̍u̍ lɛ̄ŋndē ndāle̍ŋ 
kpa̍ta̍ kpa̍ta̍. Lā ŋ̄ tōsa᷅ŋ fɛ̍ɛ̍ŋ a̍ fɛ̍ɛ̍ŋ wāŋnda̍ yi̍yāŋ ndɛ̍ a̍ I̍sɔ̄lūɛ̄ī o̍kɔ̄ɔ̄ le̍.” 

5Nda̍ kpo̍u̍ ā chɛ̄la᷅ŋ ma̍ yīī nu̍m de̍fo̍o̍. Wānāa̍ to̍sa̍ chɛ̄la᷅ŋndo̍ nda̍ pi̍la̍ tɛ̄ɛ̄ŋ le̍ 
nu̍m chīŋa̍la᷅ŋndo̍ wa̍ nda̍ cho̍ ha̍ā ni̍. 

6Wāŋnda̍ I̍dɔ̄m, a̍ Īsīmāli̍īya̍, a̍ wāŋnda̍ Mo̍wa̍bī, a̍ Hākīlu̍a̍i̍tīi̍ya̍, 

7a̍ wāŋnda̍ Kɛ̍bāl, a̍ wāŋnda̍ A̍mɔ̄ŋ, a̍ wāŋnda̍ A̍ma̍lɛ̍kī, a̍ Fīli̍i̍tīāŋnda̍, a̍ wāŋnda̍ 
Ta̍a̍yā. 

8Ndu̍yɛ̍ Āsi̍i̍līāā wa̍ bɛ̍ɛ̍ ā sɔ̄ɔ̄ŋgu̍u̍ nda̍ chōo̍. Ā sɔ̄ɔ̄ŋgu̍u̍ wānāa̍ fu̍la̍ ha̍ā o̍ pūlāle̍ 
Lɔ̍tū le̍ŋ chōo̍ wa̍ chōo̍, a̍ lɔ̍ɔ̍nu᷄ŋ ta̍kpā le̍ nda̍ mālāa̍ wa̍. 

9To̍sa̍ a̍ wāŋnda̍ ha̍ā mɛ̄ɛ̍ ŋ̄ tōsa̍ a̍ Mi̍dīāŋnda̍ yɛ̍. To̍sa̍ a̍ nda̍ mɛ̄ɛ̍ ŋ̄ tōsa̍ a̍ Sīsɛ̍lūā 
nda̍ Cha̍bīŋ, o̍ Pīo̍o̍ Ki̍sīɔ̄ŋ kɔ̍ŋgɔ̍ yɛ̍. 

10Ma̍ tɛ̄ɛ̄mbūū wāŋnda̍ ha̍ā Ɛ̍ŋdɔ̄ɔ̄ chi̍e̍e̍, ndu̍yɛ̍ ma̍ tōsā mi̍ dīāllūŋ ndāa̍ŋ ŋ̄ sīā 
lɛ̄ŋ. 

11To̍sa̍ a̍ wānāā ndāā bɛ̍ndūa̍a̍ mɛ̄ɛ̍ ŋ̄ tōsa̍ a̍ O̍lu̍ɛ̍bī nda̍ Si̍i̍bī yɛ̍. To̍sa̍ a̍ wānāā 
ndāā bɛ̍ndūa̍a̍ kpo̍u̍, mɛ̄ɛ̍ ŋ̄ tōsa̍ a̍ Sɛ̍bāā nda̍ Sālīmu̍nā yɛ̍. 

12Wāŋnda̍ ha̍ā nda̍ di̍mi̍ ni̍ āā, “Ŋ̄ chō lākɔ̄ mī ŋ̄ kɔ᷄ bi̍ī fo̍ndāŋndā chɔ̄lūa̍a̍ ā kūā 
di̍o̍la̍ŋ, mi̍ lā wā le̍ Mɛ̄lɛ̄ka̍ la̍ŋ, mī lā wa᷄ ni᷅ŋ le̍ na̍a̍.” 

13O̍o̍ Mɛ̄lɛ̄ka̍, to̍sa̍ mī wāŋnda̍ ha̍ā sīmnu᷄ŋ mɛ̄ɛ̍ bīl vēsɛ̍i̍yo̍ chō nu̍a̍ā yɛ̍, mɛ̄ɛ̍ 
tɛ̄fɛ̍la̍ŋ lā chō nu̍a̍ā tē hūēīye̍ ī hɔ᷄ŋ pɛ̍, ī kūɛ̄nu᷄ŋ a̍ la̍ŋ yɛ̍. 

14Mɛ̄ɛ̍ yīŋnde̍ŋ lē wā nu̍a̍ā kɔ̄la̍ŋ a̍ yōndōo̍ lōmɔ̄ɔ̍ yɛ̍, 

ɔ̄ɔ̄ mɛ̄ɛ̍ yīŋnde̍ŋ lē wā nu̍a̍ā kɔ̄la̍ŋ a̍ yōndōo̍ lōmɔ̄ɔ̍ o̍ pēmbo᷄ŋ chōo̍ yɛ̍, 

15le̍nde̍ ŋ̄ tīsa̍ nda̍ kɔ̄ɔ̄lī a̍ tu̍mbo̍o̍ ni̍, mā to̍sa̍ mī sīōōŋīī bɛ̄ndūe̍i̍ ī bīī nda̍ a̍ tu̍mbe̍ 
ŋ̄ dɔ̄ɔ̄nu᷄ŋ a̍ nda̍ wo̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍ mī si̍ɔ̍mbu̍la̍ŋ lā bīī wāŋnda̍ ha̍ā a̍ bōlle̍ŋ mɔ̍ɔ̍su̍, ko̍ŋ 
to̍sā ni̍ mā sīna̍ mɛ̄ɛ̍ ŋ̄ chō wāna̍ kpāāyā yɛ̍. 

17To̍sa̍ mī si̍ɔ̍mbu̍la̍ŋ lā bīī nda̍ ndu̍yɛ̍ mī sīōōŋīī bɛ̄ndūe̍i̍ ī bīī nda̍ le̍ fɛ̍ɛ̍ŋ a̍ fɛ̍ɛ̍ŋ. 
To̍sa̍ mā tɛ̄ɛ̄mbu̍u̍ nda̍ bɛ̄ɛ̄la̍ŋ, ndu̍yɛ̍ mā tɛ̄ɛ̄mbu̍u̍ nda̍. 

18To̍sa̍ mā sīna̍ māā nu᷄m pīlɛ̍ kpe̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, māā nu᷄m cho̍ Mɛ̄lɛ̄ka̍ 
hi̍o̍ū kpo̍u̍ wo̍ ni̍. 

Sa᷅m 84 

Ye̍e̍mɛi̍ ̍le̍ wāa̍ o̍ chīɛi̍ ̍Mɛl̄ɛk̄a̍a̍ niŋ᷄ 
1O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, nāa̍ nu̍m ā chālāa̍ ā chō bɔ̄ɔ̍ fo̍ndāŋ 
kɛ̄ndɛ̄. 

2Yēēmɛ̍i̍ ī chō ya̍ bɔ̄ɔ̍, le̍ wāa̍ o̍ chīɛ̄ī nūmndo̍ ni᷄ŋ Mɛ̄lɛ̄ka̍ Ya̍a̍wɛ̄ɛ̄. Yēēmɛ̍i̍ cho̍ o̍ 
kɔ̄l nūu̍ ni᷄ŋ le̍ mī wa̍ lo̍ŋ nde̍, ī chō ī bɔ̄ɔ̍. I̍ cho̍ chōndi̍i̍ kɔ̄l kɛ̄ndɛ̄i̍ sōlī a̍ kɔ̄l nūu̍ 
kpo̍u̍, le̍ mī sa̍ŋga̍la̍ nūm Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍. 

3To̍fa̍ wɔ̍ lɛ̄ɛ̄fɛ̄ŋāā ība̍lla̍, a̍ yōūwa̍ ā pīli̍a̍a̍, ā chōŋnu᷄ŋ o̍ wāa̍ŋīī ndɛ̄i̍ ni᷄ŋ. Ā 
chōŋnu᷄ŋ a̍ chūāūwāā ndāa̍ īkɛ̄i̍ o̍ ma̍āŋnda̍ Mɛ̄lɛ̄ka̍ Ya̍a̍wɛ̄ɛ̄ la̍ŋ īkɛ̄i̍, Mɛ̄lɛ̄ka̍ nɔ̍ 
kpāāyāa̍ kpo̍u̍ wo̍, O̍ cho̍ māsa̍ nī bɛ̍ndōo̍, ndu̍yɛ̍ mbo̍ wā Mɛ̄lɛ̄ka̍ nūu̍ wo̍. 

4Wānāa̍ cho̍ŋnu̍ŋ o̍ chīɛ̄ī nūmndo̍ wa̍, ā pɛ̄l tɔ̄nɔ̄ɔ̍. Le̍ te̍le̍ŋ o̍ te̍le̍ŋ ā chō nu̍m 
sāŋgālāa̍ o̍ chōndo̍ŋ ni᷄ŋ. 

5Wānāā ŋ̄ kē ha̍ā kpa̍a̍yāa̍ wa̍ ā pɛ̄l tɔ̄nɔ̄ɔ̍, wānāa̍ nɔ᷅ ha̍ā yēēmɛ̍i̍ le̍ hēlɔ̄ɔ̍ o̍ Pēmbīī 
Sa̍a̍yɔ̄ŋnde̍ chōo̍ le̍ nu̍m sōōlūūwo̍ wa̍. 

6Wāŋnda̍ ha̍ā mā kēēku̍ o̍ lɛ̄ŋndē vēsɛ̍i̍le̍ŋ Ba̍kā, mī lɛ̄ŋndē vēsɛ̍i̍le̍ le̍ŋ lē sīmnu᷄ŋ 
fo̍ndāŋ pēēla̍ pɔ̍mbɔ̄la̍ŋ lā wā wo̍, mī pīɔ̍ɔ̍ sīā mī mɛ̄ŋnda̍ŋ mā pɛ̄ o̍ so̍o̍ŋnda̍ŋ ni᷄ŋ. 

7Wāŋnda̍ ha̍ā le̍ te̍le̍ŋ o̍ te̍le̍ŋ dīāllūŋ kālāŋ sɛ̄nɛ̄īyo̍ŋ nda̍ sɔ̄lā ni̍. Ndu̍yɛ̍ ā chō 
hūnɔ̄ɔ̄ Mɛ̄lɛ̄ka̍ hi̍o̍ū mɛ̄lɛ̄ka̍a̍ kpo̍u̍ wo̍ chɔ̄ o̍ Pēmbīī Sa̍a̍yɔ̄ŋnde̍ chōo̍. 

8O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, yāndi̍i̍ tu̍e̍i̍ pi̍ɛ̍īlē nīle̍ŋ. Yāŋ ni᷅la̍ŋ o̍ 
pīɛ̄īlē nīle̍ŋ, Mɛ̄lɛ̄ka̍ Che̍kɔ̍pū wo̍. 

9O̍o̍ Mɛ̄lɛ̄ka̍, yāndi̍i̍ chɔ̍ ma᷅sa̍ nāā bɛ̍ndōo̍ nyīnā, wāna̍ cho̍ na̍a̍ māndāa̍ wo̍. 
Tu̍i̍i̍nu̍ŋ wa᷅na̍ nūm pi̍la̍ hɛ̍li̍ ho̍ō wo̍ īnyīɛ̍ɛ̍. 

10Wāa̍ o̍ chīɛ̄ī nūmndo̍ le̍ pāa̍le̍ŋ lēpīlɛ̍ kpe̍, 

ō bɛ̄nda̍ mbo̍ hīāū wāa̍ o̍ fo̍ndā chēle̍ŋ le̍ pālɛ̍i̍ wāa̍ ō pīlɛ̍. 

Ō bɛ̄ndā bɛ̍ɛ̍ mī wa̍ wa̍nā ma̍ndāā dīō kpākīo̍o̍ o̍ chīɛ̄ī Mɛ̄lɛ̄ka̍ nūu̍, mbo̍ hīāū a̍ 
wāa̍ o̍ chīɛ̄īlā wānāā dɛ̍nɛ̍ wɔ̍ɔ̍ŋnda̍ ni᷄ŋ. 

11Mɛ̄lɛ̄ka̍ Ya̍a̍wɛ̄ɛ̄, ā chō māchūāā pāa̍le̍ŋ le̍ na̍a̍, nu᷄m ke᷅ na̍a̍ nyɛ̄ wa̍wo̍ŋndo̍ a̍ 
yōōmōo̍ ni̍. Nu᷄m cho̍ wāna̍ na̍a̍ ŋ̄ tīīnda̍ŋ le̍ na̍a̍ māndāa̍ wo̍ ni̍. Wāna̍ ka̍a̍la̍ na̍a̍ 
wo̍ ŋ̄ cho̍ ni̍, ndu̍yɛ̍ tē ŋ̄ hīŋ nāa̍ nūm chu̍a̍ pɛ̍, hɔ̍ɔ̍ya̍le̍ŋ ŋ̄ chɔ̄m na̍a̍ ni̍. Wānāa̍ cho̍ 
nu̍m o̍ hɔ̄l sa̍kpō wa̍, sɔ̄ɔ̍ŋ kɛ̍ndɛ̄ŋ bɛ̄ndo᷄ŋ ŋ̄ tōsāl nda̍ ni̍. 

12O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, wānāa̍ du̍a̍ū ti̍i̍nda᷄ŋ ndāa̍ o̍ nūm ni̍ŋ 
nda̍ ā pɛ̄l tɔ̄nɔ̄ɔ̍. 

Sa᷅m 85 

Pīɛī̄le̍ŋ le̍ mī dɛn̍ɛ ̍kɛn̍dɔɔ̄ ̍ō wa᷄ o̍ lɛŋ̄nde̍ŋ niŋ᷄ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, sīndɛ̄ pa̍ ŋ̄ chē lɛ̄ŋndē nūmnde̍ŋ nde᷅ŋ nyīnā ni̍. Ma̍ tōsā mi̍ 
dɛ̍nɛ̍ kɛ̍ndɔ̄ɔ̍ mīīŋgū I̍sɔ̄lūɛ̄ī. 

2Ma̍ māl wānāā nūmnda̍ le̍ yɔ̄ŋ wɔ̄ɔ̍ŋ nda̍ tōsa̍ wo̍, ndu̍yɛ̍ nyɛ̄ o̍ nyɛ̄ nda̍ tōsa̍, ma̍ 
pūɛ̄ɛ̄nu᷄ŋ a̍ ndu̍. 

3Tu̍mbe̍ ka̍lā ka̍lā nūm o̍o̍ dɔ̍ɔ̍nu᷄ŋ a̍ nda̍ wo̍, ma̍ pɔ̄lūl kɔ̄l. Kɔ̄l nūm o̍o̍ tu̍u̍lu̍ a̍ na̍a̍ 
wo̍, ma̍ nyūlūl kɔ̄l. 

4O̍o̍ Mɛ̄lɛ̄ka̍, wānā na̍a̍ pīŋīa̍a̍, yāndi̍i̍ to̍sa̍ mī ŋ̄ mīīŋgu̍ mɛ̄ɛ̍ na̍a̍ ŋ̄ wa᷄ pāāndū o̍ 
dɛ̍nɛ̍ kɛ̍ndɛ̄ bɛ̄ndōo̍ ni᷄ŋ yɛ̍. Tu̍mbe̍ o̍ tu̍mbe̍ ŋ̄ dɔ̄ɔ̄nu᷄ŋ a̍ na̍a̍, pɔ̍lu̍l kɔ᷅llo̍ a̍ na̍a̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ tu̍mbe̍ ŋ̄ dɔ̄ɔ̄nu᷄ŋ a̍ na̍a̍ wo̍ ō nɔ̍ la̍mɛ̍ɛ̍lu̍ le̍? Tu̍mbe̍ 
nu̍mndo̍ ō nɔ̍ pɔ̍lūl te̍, hīōūwɔ̄ɔ̍ lāchī a̍ tūūlo̍o̍ tu̍ŋ? 

6Yāndi̍i̍, to̍sa̍ mī ŋ̄ hīōū lāchī a̍ wāa̍ yōōmū, O̍ ko̍ŋ, mī na̍a̍ ŋ̍ cho̍ ha̍ā wānāā 
nūmnda̍ wa̍ ŋ̄ sāŋga̍la̍ nu̍m. 

7O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍, chɔ̍m na̍a̍ kālāā nu̍m nɔ̍ la̍mɛ̍ɛ̍lu̍ le̍ wo̍, mā chi̍i̍ndi̍a̍a̍ 
na̍a̍. 

8I̍ cho̍ nīla̍ŋ yāŋɔ̄ɔ̍ le̍ mī tu̍e̍ī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ cho̍ dīmī wo̍, kāni̍ fo̍ndōle̍, ō 
chu̍e̍l na̍a̍ būŋgɛ̄i̍, na̍a̍ ŋ̍ cho̍ wānāā ndūa̍a̍ wa̍, le̍ mbō tōsa̍ mī ŋ̄ sɔ̄la̍ kɔ̄l nyūlōo̍, 
tē ŋ̄ mūli̍ŋ dɔ̍ɔ̍ vɛ̄lɛ̄ sɔ̄ɔ̍ŋ ŋ̄dīɔ̄mndo̍ŋ tōsāa̍ le̍. 

9Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̍ɛ̍ndīa̍ŋ kpe̍e̍kpe̍i̍, le̍ mbō chīīndi̍a̍a̍ wānāa̍ ke᷅ ndu̍ 
bɛ̄ɛ̄le̍ŋ nda̍. Ndu̍yɛ̍, nāŋɔ̄ɔ̄ ndɔ̄ bɛ̍ndōo̍ o̍ wā ni̍ŋ o̍ ti̍u̍wāā o̍ lɛ̄ŋndē nāāle̍ŋ ni᷄ŋ 
kpo̍u̍. 

10Kāāla̍ cho̍ le̍ te̍le̍ŋ o̍ te̍le̍ŋ ndo̍, a̍ sa̍kpōyɛ̍i̍ ā bɔ̄ŋā ni̍ŋ na̍a̍ pi᷅lɛ̍. Tōnya̍a̍ a̍ kɔ̄l 
nyūlōo̍ ā dēmu̍la᷅ŋ ni̍ŋ. 

11Sa̍kpōyɛ̍ī wāŋndā chīe̍e̍ya̍ ī chāŋ ni̍ŋ lɛ᷅ŋ mī ī fūūlu̍u̍ chōo̍ cho̍o̍, ndu̍yɛ̍ mī 
Mɛ̄lɛ̄ka̍ o̍ cho̍ wāna̍ tōnya̍a̍ mbo̍ wā ɛ̄chɛ̍nɛ̄ wo̍, ō tōfa̍ wāŋnda̍ chīe̍e̍ya̍ lɛ̄ŋ na̍nu᷄ŋ. 

12Mɛ̍lɛ̄ka̍ Ya̍a̍wɛ̄ɛ̄, o̍ cho̍ na̍a̍ nyɛ᷄ bɛ̍nda̍ wo̍ kē, mbō tōsa̍ mī ŋ̄ sɔ̄la̍ nyɛ̄ dīa̍a̍ o̍ 
lɛ̄ŋndē nāāle̍ŋ ni᷄ŋ ta̍u̍ ta̍u̍. 

13Hūnɔ̄ɔ̄ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ ndo̍, tōnya̍ ndɔ̄ɔ̍ ō wā ni̍ŋ ndu̍ lāchī le̍ ndu̍ nɛ̄īyo̍ 
bɛ̄ɛ̄ndīāllo̍. 

Sa᷅m 86 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ya̍ŋ ni᷅la̍ŋ o̍ pīɛ̄īlē nīle̍ŋ mā mu̍li̍ ya̍ dīōm, kāni̍ fo̍ndōle̍, 
wānā ta̍mbɛ̍i̍yo̍ ya̍ I̍ cho̍ ni̍, wāna̍ bāhāvɛ̍i̍yo̍. 

2Chi̍i̍ndi̍a̍a̍ yo̍o̍mū nūu̍ Mɛ̄lɛ̄ka̍, fo̍ndōle̍, le̍ mɛ̄ɛ̍ ya̍ I̍ yɔ̍ŋgu̍ŋ kpo̍u̍ o̍ nūmndo̍ yɛ̍. 
Chi̍i̍ndi̍a̍a̍ ya̍ Mɛ̄lɛ̄ka̍, fo̍ndōle̍ bu̍ɛ̍ī nūmndo̍ ya̍ I̍ cho̍ ni̍, ndu̍yɛ̍ nūm ya̍ I̍ ti̍i̍nda̍ŋ ni̍. 

3Nu᷄m cho̍ Mɛ̄lɛ̄ka̍ nūu̍ ni̍, le̍la̍ŋ tu̍i̍i̍nu̍ŋ ya̍ īnyīɛ̍ɛ̍, kāni̍ fo̍ndōle̍, I̍ cho̍ nīīlōo̍ 
cha᷄ŋndo̍ nāa̍ nūm chu̍a̍ kpɛ᷅ŋ. 

4To̍sa̍ mī bu̍ɛ̍ī nūmndo̍ ō na᷄ŋ kɔ̄l Māsānɔ̄ɔ̍ Mɛ̄lɛ̄ka̍, kāni̍ fo̍ndōle̍, nūm ya̍ I̍ ti̍i̍nda̍ŋ 
o̍ yōōmū nūu̍ ni᷄ŋ ni̍. 

5O̍o̍ Māsānɔ̄ɔ̍ Mɛ̄lɛ̄ka̍, ā chō wānā kɛ̍ndɛ̄ nāa̍ na̍a̍ chūā, ndu̍yɛ̍ le̍ te̍le̍ŋ o̍ te̍le̍ŋ ā 
chō ō bɛ̍ɛ̍ndīa̍ŋ le̍ na̍a̍ mālɔ̄ɔ̍ le̍ yɔ̄ŋndā nāāla̍ wɔ̍ɔ̍ŋnda̍ŋ. Wānāa̍ nyu̍nā nu̍m le̍ 
mālāa̍ wa̍, kāālā ŋ̄ chɔ̄m nda̍ le̍ te̍le̍ŋ o̍ te̍le̍ŋ ni̍. 

6Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, ya̍ŋ ni᷅la̍ŋ o̍ pīɛ̄īlē nīle̍ŋ. Tu̍e̍i̍ cha̍ŋ ya̍ I̍ cho̍ nāa̍ nūm chu̍a̍ 
le̍ ya̍ mālāa̍ wo̍. 

7Tē nyɛ̄ pālāa̍ kōma̍l la̍ pɛ̍, nūm ya̍ I̍ nyu̍nā di̍ōm ni̍ le̍ ya̍ mālāa̍, ndu̍yɛ̍ mā mu̍li̍ 
ya̍ dīōm. 

8Nyɛ̄m wāŋnda̍ sōōlūū māā mɛ̄lɛ̄ka̍a̍ ndā wo̍ŋ, ō pīlɛ̍ bɛ̍ɛ̍ cho̍ māā nūm te̍, 
Māsānɔ̄ɔ̍ Mɛ̄lɛ̄ka̍. Wānā o̍ wānā cho̍ mbō tōsa̍ wa̍lta̍ kɔ̄ndɔ̄fi̍ltā ŋ̄ tōsā la̍ŋ ō pīlɛ̍ 
bɛ̍ɛ̍ le̍. 

9Lɛ̄ŋīī ŋ̄ tōōsi̍a̍a̍ o̍ chi̍e̍ēŋndo̍ chōo̍ ve̍ kpo̍u̍, 

ī chō nu̍m hūnɔ̄ɔ̄ tūndɔ᷄ŋ o̍ lābɛ̄ŋgu̍ ni̍ŋ, Māsānɔ̄ɔ̍ Mɛ̄lɛ̄ka̍. Ī chō nu̍m hūnɔ̄ɔ̄ 
sāŋgālā, fo̍ndōle̍ le̍ mɛ̄ɛ̍ ŋ̄ chō wāna̍ kpāāyā bɛ̍ndū yɛ̍. 

10Ā chō ō bɛ̄ndū Mɛ̄lɛ̄ka̍, ndu̍yɛ̍ wa̍lta̍ ŋ̄ tōsā la̍ŋ lā chō wa̍lta̍ kɔ̄ndɔ̄fi̍ltā bɛ̄ndū. 
Nu᷄m pīlɛ̍ kpe̍ cho̍ Mɛ̄lɛ̄ka̍ ni̍. 

11Mɛ̄lɛ̄ka̍ Ya̍a̍wɛ̄ɛ̄, pɛ̍ɛ̍ku̍ ya̍ sɔ̄ɔ̍ŋ nu̍m ŋ̄ yēēma̍ ya̍ mī to̍sa̍ wo̍ŋ, ko̍ŋ to̍sā ni̍ mī wa̍ 
o̍ nɛ̄i̍ nu̍m tōnya̍a̍ cho̍o̍. Ke̍ ya̍ kɔ̄l ya̍ I̍ so̍o̍lūū nu̍m, nu᷄m pīlɛ̍ kpe̍ wo̍, le̍ mī nɔ̍ 
bɛ̄ɛ̄le̍ŋ le̍ dīōlā nūmnda̍ŋ. 

12O̍o̍ Māsānɔ̄ɔ̍ Mɛ̄lɛ̄ka̍, Mɛ̄lɛ̄ka̍ nūu̍, I̍ cho̍ nu̍m sāŋgālā a̍ kɔ̄l nūu̍ kpo̍u̍. Le̍ te̍le̍ŋ o̍ 
te̍le̍ŋ, I̍ wa᷅ ni̍ŋ wa᷅ŋnda̍ dīmūllo̍ a̍ mɛ̄ɛ̍ ŋ̄ chō ō bɛ̄ndū yɛ̍, 

13kāni̍ fo̍ndōle̍, kāālā ŋ̄ nɔ̄ le̍ ya̍ wo̍ ō chō le̍ te̍le̍ŋ o̍ te̍le̍ŋ. Nu᷄m pi̍ŋi̍ ya̍ ni̍ ma̍ sōlī 
ya̍ pīɔ̍mndo̍ o̍ bā. 

14O̍o̍ Mɛ̄lɛ̄ka̍, wānāā yōŋgāā bɛ̍ndūa̍a̍ ā chīŋa̍la᷅ŋ ya̍. Wānāā dɛ̍nɛ̍ wɔ̍ɔ̍ŋāā bɛ̄ndūa̍a̍ 
ā chō kīndī kīndīo̍o̍ le̍ ya̍ dīyɔ̄ɔ̍, wānāa̍ cho̍ ha̍ā ā būūla̍ŋ bɛ̍ɛ̍ a̍ nūm te̍ wa̍. 

15Kɛ̍ nūm Māsānɔ̄ɔ̍ Mɛ̄lɛ̄ka̍, wāna̍ īnyīɛ̍ɛ̍yo̍ ŋ̄ chō ni̍, wāna̍ ka̍a̍la̍ ŋ̄wāŋndā chīe̍e̍ 
wo̍. 

A̍ cho̍ wa᷅na̍ dɔ̍ɔ̍nu᷄ŋ tu̍mbe̍ chɔ̍chɔ̍ le̍, wāna̍ nɔ̍ kāālāa̍ ta̍u̍ ta̍u̍ le̍ ŋ̄wāŋndā, ndu̍yɛ̍ 
ma̍ wā sa̍kpō wo̍ ŋ̄ chō ni̍. 

16Mu̍li̍ hɔ᷅lla̍ o̍ ya̍lo̍ mā tu̍i̍i̍nu̍ŋ ya̍ īnyīɛ̍ɛ̍ fɔ̍. Ke̍ ya̍ kpāāyāa̍ ndu̍yɛ̍ mā chi̍i̍ndi̍a̍a̍ ya̍, 
kāni̍ fo̍ndōle̍, nūm ya̍ I̍ cho̍ sāāŋgīāllo̍ ni̍, mɛ̄ɛ̍ kāla̍ nūu̍ ndu̍ o̍o̍ sa̍a̍ŋgīāl nu̍m yɛ̍. 

17O̍o̍ Mɛ̄lɛ̄ka̍ Ya̍a̍wɛ̄ɛ̄, chɔ̍m ya̍ tāāmāsi̍o̍o̍ māā ā tōsāl la̍ ni̍ŋ dɛ̍nɛ̍ kɛ̍ndɛ̄, O̍ ko̍ŋ, tē 
wānāa̍ tu̍l la̍ yɛ̄le̍ŋ nda̍ ā chē pɛ̍ mɛ̄ɛ̍ ŋ̄ māla̍ ya̍ yɛ̍, ndu̍yɛ̍ ma̍ nyɔ̄ɔ̄lū ya̍ kɔ̄llo̍ yɛ̍ 
pɛ̍, si̍ɔ̍mbu̍la̍ŋ lā chō nda̍ bīyɔ̄ɔ̄. 

Sa᷅m 87 

Chōnde̍i ̍le̍ Chūlu̍sɛl̄ɛm̄ sāŋgālāa̍ 

1Mɛ̄lɛ̄ka̍ Ya̍a̍wɛ̄ɛ̄ ta̍ŋgu̍l chi̍e̍e̍ ndɔ̄ɔ̍ o̍ pēmbīī ndūɛ̄ī kāsīe̍i̍ chōo̍. 

2Ō ka̍a̍la̍ Chūlu̍sɛ̄lɛ̄m, mbo̍ hīāū fo̍ndā o̍ fo̍ndā chālāa̍ cho̍ I̍sɔ̄lūɛ̄ī. 

3Nya̍ wāŋnda̍ o̍ chi̍e̍e̍ Mɛ̄lɛ̄ka̍a̍ ni᷄ŋ, lā ya᷄ŋ ndɔ̍ ni᷅la̍ŋ, mī lā tūēī dīōmndā lēbɛ̄ɛ̄la̍ 
cho̍ dīmi᷄ŋndo̍ a̍ nya̍ o̍kɔ̄ɔ̄ la̍ŋ. 

4Ō dīmi̍ āā, “Tē I̍ wa̍ lɛ̄ŋīi̍ cho̍ ya̍ sōōlūūwo̍ ve̍ chɔ̄mndo̍ pɛ̍, I̍chi̍pī nda̍ Ba̍bi̍lɔ̄ŋ bɛ̍ɛ̍ 
I̍ cho̍ ndi̍ chɔ̄m. Tē I̍ wa̍ wānāa̍ cho̍ Chūlu̍sɛ̄lɛ̄m chi̍e̍e̍ wa̍ chɔ̄mndo̍ bōllē pīlɛ̍ pɛ̍, I̍ 
cho̍ nda̍ mɔ̄sɔ̄ŋā chɔ̄m lātūlu̍, a̍ Fīli̍i̍tīāŋnda̍, ndu̍yɛ̍ a̍ wāŋnda̍ Ta̍a̍yā, a̍ wāŋnda̍ 
Īto̍o̍pīāā.” 

5Ī wā ni̍ŋ i̍ di̍mīāā a̍ Sa̍a̍yɔ̄ŋ chi̍e̍e̍ o̍kɔ̄ɔ̄ āā, “Wāŋnda̍ kpo̍u̍ pi̍la̍ chi̍e̍e̍ya̍ Sa̍a̍yɔ̄ŋ 
chi̍e̍e̍ na̍ŋ nda̍ chō ni̍.” Ndu̍yɛ̍ Mɛ̄lɛ̄ka̍ hi̍o̍ū kpo̍u̍ wo̍, ō dūāū ni̍ŋ chi̍o̍o̍ ho̍ō sa̍lā. 

6Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ ō wa᷅ ni̍ŋ wa᷅ŋnda̍ dīōla̍ŋ pōōnyīa̍a̍ o̍ yāu̍ ndɔ̄ɔ̍ ni᷄ŋ nde̍, 

ō wā ni̍ŋ di̍mīo̍o̍ a̍ wāŋnda̍ o̍kɔ̄ɔ̄ ā pīlɛ̍ŋ pi̍lɛ̍ŋ nda̍ āā, āā, “Ho̍ō bɛ̍ɛ̍ pi̍la̍chi̍o̍o̍ 
Chūlu̍sɛ̄lɛ̄m o̍ cho̍ ni̍.” 

7Wāŋnda̍ ā wā ni̍ŋ cho̍ndo̍ŋ mā yā mā dīmī āā, “Dɛ̍nɛ̍ o̍ dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̄ 
na̍a̍ ŋ̄ sɔ̄lā, Sa̍a̍yɔ̄ŋ chi̍e̍e̍ o̍ chɛ̍ŋ tu̍m ni̍.” 

Sa᷅m 88 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ chi̍i̍ndīāā ya̍ wo̍, 

īdīi̍ a̍ īchɔ̄l I̍ cho̍ cha᷄ŋndo̍ nāa̍ nūm chu̍a̍ le̍ mālāa̍. 

2Tu̍e̍i̍ pi̍ɛ̍īlē nīle̍ŋ, Mɛ̄lɛ̄ka̍. Ya̍ ni᷅la̍ŋ o̍ pīɛ̄īlē ya̍ I̍ cho̍ nu̍m le̍ mā ma̍la̍ ya̍ le̍ŋ. 

3Dɛ̍nɛ̍la̍ pa̍lāāla̍ cho̍ ya̍ chōo̍ la̍ŋ, lā chō lā bɔ̄ɔ̍. Pīɔ̍mndo̍ ō chō ni᷅ŋ ya̍ bɛ̄lū bɛ̄lūūwo̍ 
kpe̍e̍kpe̍i̍. 

4I̍ cho̍ ni᷅ŋ ō chɔ̄māā wānāā pīɔ̍mndo̍ ō chō ni᷅ŋ chūmndo̍ wa̍ chōo̍. Mɛ̄ɛ̍ wāŋndo̍ 
yōōmūa̍ŋ mā chūū ndu̍ nu̍a̍ā ō nɔ᷅ lɛ̍ kpāāyā o̍ kpāāyā le̍ yɛ̍, le̍nde̍ ya̍ I̍ yɔ̍nu̍ŋ ni̍. 

5I̍ cho̍ ni᷅ŋ māchūāā mɛ̄ɛ̍ nda̍ chīī nu̍a̍ā a̍ wāŋndo̍ mbō wa᷄ ni᷅ŋ pīɔ̍mndo̍ chūmndo̍ 
yɛ̍. I̍ cho̍ ni᷅ŋ māchūāā mɛ̄ɛ̍ nda̍ dīī nu̍a̍ā ku̍u̍ba̍a̍ o̍ chɔ̄ūwo̍, mā wa᷄ īhīni̍ o̍ pūūlōo̍ 
bɛ̄ŋgu̍ o̍ sɛ̄īla̍ŋ ni᷄ŋ, mā pūɛ̄ɛ̄nu̍ŋ a̍ nda̍ o̍kɔ̄ɔ̄, mā wa᷄ ā fāŋāā nu̍m o̍ hɔ̄l ba̍ū a̍ ma̍lā 
lɛ̍ nda̍ le̍ yɛ̍. 

6A̍ ma̍l la̍ o̍ so̍o̍ŋ yi̍ŋgi̍lɛ̍i̍yo̍ ni᷄ŋ, O̍ fo̍ndāŋ nyūmmā kpīŋgbi̍ ma̍ bɛ̍ndōo̍, nāa̍ 
yi̍ŋgi̍lɛ̍i̍ya̍a̍ bɛ̍ndūa̍a̍. 

7Tu̍mbe̍ ŋ̄ dɔ̄ɔ̄nu᷄ŋ a̍ ya̍ wo̍ ō lūsu̍l o̍ bɔ̄ɔ̍, 

ō chō māchūāā ya̍ kīndīlāa̍ mɛ̄ɛ̍ pēe̍ mɛ̄ŋmā īhɛ᷄llo̍ ō wā nu̍a̍ā nyɔ̄ɔ̍ lɔ̄ɔ̍ īkpōku̍ 
kpo᷅ku̍e̍i̍ yɛ̍. 

8A̍ to̍sa̍, chāāŋāā nīa̍a̍ bɛ̍ɛ̍ kpo̍u̍ ā kɛ̄ɛ̍ ya̍ ma̍ māl la̍. 

A̍ to̍sa̍ mi̍ si̍mnu᷄ŋ māā nyɛ̄ wɔ̄ɔ̍ŋ bɛ̄ndū nda̍ o̍ hɔ̄l. I̍ cho̍ māchūāā mɛ̄ɛ̍ wāŋndo̍ ō 
wā nu̍a̍ā o̍ bīyɔ̄ɔ̍ ni᷄ŋ, ō nɔ̍lā mbō hɛ̄lu᷄ŋ te̍ yɛ̍. 

9I̍ cha̍ŋ ni᷅ŋ te̍i̍, hɔ̄lta̍ŋ lā yɔ̄nu̍ŋ ya̍ ni᷅ŋ yi̍fīdīī a̍ cha᷄ŋndo̍. O̍ Mɛ̄lɛ̄ka̍ Ya̍a̍wɛ̄ɛ̄, lēpāa̍ 
o̍ lēpāa̍ I̍ cho̍ nu̍m dīōmndo̍ nyūnāa̍ le̍ ya̍ mālāa̍, ndu̍yɛ̍ bāla̍ŋ lā chō ya̍ lā hēēlāā 
chōo̍ cho̍o̍ o̍ pīɛ̄īle̍ŋ ni᷄ŋ. 

10Mɛ̄lɛ̄ka̍, wānāa̍ vi᷅ ni᷅ŋ nda̍, ā tōsāl lɛ̍ nda̍ sɔ̍ɔ̍ŋ kɔ̄ndɔ̄fi̍llo̍ŋ te̍. Wānāā kāŋ ā nɔ̍lā 
lɛ̍ mā chɛ᷄ŋ mā sāŋga̍la̍ nu̍m te̍. 

11Wāŋnda̍ ha̍ā, ā nɔ̍lā lɛ̍ mā chɔ᷄m kāālā bɛ̄ndū ŋ̄ kāāla̍ chūāā ŋ̄wāŋndā chīe̍e̍ wo̍, 
nāa̍ nda̍ chō o̍ sɛ̄īla̍ŋ ni᷄ŋ nda̍ le̍. Nāa̍ nda̍ chō chi̍e̍e̍ pīɔ̍m nda̍, ā nɔ̍lā lɛ̍ mā chɔ᷄m a̍ 
mɛ̄ɛ̍ ŋ̄ chō wānā sa̍kpō yɛ̍ le̍. 

12Wānāa̍ cho̍ o̍ fo̍ndāŋ nyūmmā kpīŋgbi̍ ko̍ŋ nda̍, ā nɔ̍lā lɛ̍ mā chē sɔ̄ɔ̍ŋ kɔ̄ndɔ̄fi̍li̍ŋ 
ŋ̄ tōsā wo̍ŋ te̍. Wānāa̍ cho̍ nāa̍ nda̍ kūɛ̄ le̍ fɛ̍ɛ̍ŋ a̍ fɛ̍ɛ̍ŋ wānā yi̍yāŋ ndɛ̍ a̍ nda̍ o̍kɔ̄ɔ̄ 
le̍ wa̍ wa̍, ā nɔ̍lā mā chē sɔ̄ɔ̍ŋ kɛ̍ndɛ̄ŋ ŋ̄ tōsā wo̍ŋ te̍. 

13Mɛ̄lɛ̄ka̍ Ya̍a̍wɛ̄ɛ̄, ya̍ ya̍ I̍ cho̍ cha᷄ŋndo̍ nāa̍ nūm chu̍a̍ le̍ mā ma̍la̍ ya̍. Īdīi̍ a̍ īchɔ̄l, I̍ 
cho̍ nu̍m dīōmndo̍ nyūnāa̍ o̍ pīɛ̄īle̍ŋ ni᷄ŋ. 

14O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ᷅ ma̍ kɛ̄ɛ̄ ya̍? Vɛ᷅ ma̍ mūlūl la̍ kɔ̄ɔ̍ Mɛ̄lɛ̄ka̍? 

15Chɔ̍ŋ a̍ chūāpīāāndūyɛ̍ī nīi̍ mbo̍ fūūlūū a̍ te̍le̍ŋndo̍ ho̍ō, O̍ nyɛ̍ pālāa̍ ni᷄ŋ ko̍ni̍ ya̍ 
I̍ cho̍ ni̍, pīɔ̍m kɔ̄ŋgɔ̍ ko̍ni̍ yōōmū nūu̍ chō ni̍. 

A̍ to̍sa̍ mi̍ sīōōŋīī bɛ̄ndūe̍i̍ ī bīī ya̍ a̍ sɔ̄ɔ̍ŋ ŋ̄ tōsa̍ a̍ ya̍ ki̍nɛ̍i̍ yo̍ŋ, ndu̍yɛ̍ I̍ lɛ̍ wānā o̍ 
wānā ma̍lāā le̍. 

16Nyɛ̄ pālāā ŋ̄ tūsi̍ ya̍ chōo̍ a̍ tu̍mbe̍ nu̍mndo̍ wo̍, 

ō chō māchūāā mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā mī mā bāsu̍ nyɔ̄ɔ̍ŋ tɛ̍ɛ̍ŋ yɛ̍. Sɔ̄ɔ̍ŋ 
ŋ̄sīōōŋ ŋ̄ tōsa̍ a̍ ya̍ o̍ ya̍ chīŋa̍la᷅ŋndo̍ ni᷄ŋ ndo̍ŋ, 

ŋ̄ chō māchūāā mɛ̄ɛ̍ ya̍a̍mɔ̍ɔ̍wa̍ ā chīŋa̍la᷅ŋ nu̍a̍ā wāŋndo̍ mā tɛ̄ɛ̄mbu̍u̍ ndu̍ yɛ̍. 

17Mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā mī mā mēl fo̍ndāa̍ chɔ̍ŋgɔ̍mu̍ yɛ̍, le̍nde̍ ŋ̍ cho̍ 
ya̍ ŋ̄ bālāā ni̍. 

Ŋ̍ chō ya̍ ŋ̄ bālāā chɔ̍ŋgɔ̍mu̍ bɛ̍ndū. 

18A̍ to̍sa̍ chāāŋāā nīa̍a̍ bɛ̍ɛ̍ kpo̍u̍ ā kɛ̄ɛ̍ ni᷅ŋ ya̍ ma̍ māl la̍. Nyūmnda̍ŋ ma̍ cho̍ ni᷅ŋ 
chāāŋāā nīa̍a̍ ni̍. 

Sa᷅m 89 

Chōnde̍i ̍a̍ te̍le̍ŋ kpūndɛ ̍lēlɛŋ̄ndo̍ 

1O̍o̍ Mɛ̄lɛ̄ka̍ Ya̍a̍wɛ̄ɛ̄, le̍ lɔ̍ɔ̍ o̍ lɔ̍ɔ̍ I̍ cho̍ wā chōndo̍ŋ sōlīo̍o̍ a̍ kāālā nu᷄m cho̍ le̍ te̍le̍ŋ 
o̍ te̍le̍ŋ ndo̍ o̍kɔ̄ɔ̄. Le̍ fɛ̍ɛ̍ŋ a̍ fɛ̍ɛ̍ŋ I̍ wa᷅ ni̍ŋ wa᷅ŋnda̍ dīmūllo̍ a̍ mɛ̄ɛ̍ ŋ̄ chō wānā sa̍kpō 
yɛ̍. 

2I̍ si̍nā māā kāālā nu᷄m cho̍ le̍ te̍le̍ŋ o̍ te̍le̍ŋ, ō chō le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ mɛ̄ɛ̍ ha̍la̍a̍ 
chō nu̍a̍ā ō fe̍ŋāŋ te̍ yɛ̍, le̍nde̍ sa̍kpōyɛ̍ī nūmndo̍ ī chō le̍ fɛ̍ɛ̍ŋ a̍ fɛ̍ɛ̍ŋ ni̍. 

3Ma̍ lō o̍ ko̍ŋ ma̍ dīmī āā, “I̍ yi̍i̍ kpe̍ma̍a̍ a̍ Dēēve̍, bu̍ɛ̍ī ni̍ ya̍ I̍ hɛ̍li̍ wo̍, mi̍ chu̍ēl ndu̍ 
būŋgɛ̄i̍ mi̍ me̍nāla᷄ŋ ndu̍, mi̍ di̍mūl ndu̍ māā, 

4I̍ cho̍ tōsā mī wānāa̍ fu̍la̍ o̍ pūlālē ndɔ̄le̍ chōo̍ wa̍ ā hīōū lāchī a̍ wāa̍ māsāa̍ I̍sɔ̄lūɛ̄ī 
le̍ te̍le̍ŋ o̍ te̍le̍ŋ. Māā māsāle̍ ndɔ̄le̍ŋ lē hīāū ni̍ŋ la̍chi̍ a̍ wāa̍ o̍ yu̍ŋgu̍ ndɔ̄ɔ̍ chōo̍ le̍ 
fɛ̍ɛ̍ŋ a̍ fɛ̍ɛ̍ŋ.” 

5O̍o̍ Mɛ̄lɛ̄ka̍ Ya̍a̍wɛ̄ɛ̄, wānā o̍ wāna̍ cho̍ ɛ̄chɛ̍nɛ̄, ā chō nu̍m sāŋgālā mā chɔ᷄m wa̍lta̍ 
nu̍mndā kɔ̄ndɔ̄fi̍ltā ŋ̄ tōsā la̍ŋ. Wānāa̍ nu̍m a̍ kāsīa̍a̍, tē ā chūūŋgi̍āŋ na̍a̍ pi᷅lɛ̍ pɛ̍, ā 
sōlī ni̍ŋ cho̍ndo̍ŋ mā chɔ᷄m mɛ̄ɛ̍ ŋ̄ chō wānā sa̍kpō yɛ̍. 

6Ō nɛ̄ɛ̍nɛ̍ cho̍ yɛ̍ o̍ ha̍la̍a̍ ni᷄ŋ cho̍o̍ cho̍o̍, mī wānā tu̍u̍ ndu̍ a̍ nūm Mɛ̄lɛ̄ka̍ Ya̍a̍wɛ̄ɛ̄? 
Nyɛ̄ o̍ nyɛ̄ yōōmāa̍ cho̍ o̍ ha̍la̍a̍ ni̍ŋ cho̍o̍ cho̍o̍, ō pīlɛ̍ bɛ̍ɛ̍ cho̍ māā nūm Mɛ̄lɛ̄ka̍ 
Ya̍a̍wɛ̄ɛ̄ le̍. 

7Wānā o̍ wāna̍ cho̍ wāna̍ kāsī mbo̍ wā o̍ fo̍ndā nūmndo̍ chōo̍ cho̍o̍, nda̍ kpo̍u̍ 
sīōōŋnde̍ chō nda̍ a̍ nūm Mɛ̄lɛ̄ka̍. Sīōōŋīī bɛ̄ndūe̍i̍ chō wānā o̍ wānā a̍ nūm, mbo̍ 
hīāū wānāa̍ cho̍ nu̍m ā bālāā wa̍. 

8O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō nɛ̄ɛ̍nɛ̍ cho̍ yɛ̍ mbo̍ nɔ̄ kpāāyāa̍ māā 
nūm? Ā chō wāna̍ kpāāyā Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ sɔ̄ɔ̍ŋ ŋ̄ tōsā wo̍ŋ, sɔ̄ɔ̍ŋ cho̍ sa̍kpō 
wo̍ŋ ŋ̍ cho̍ ni̍. 

9Pēe̍ mɛ̄ŋmā īhɛ᷄l nɔ̍ bɛ̍ɛ̍ kpa̍a̍yā bɛ̍ndōo̍ wo̍, ā nɔ̄ kpāāyāa̍ ndu̍ chōo̍. Tē ō wa᷄ 
hīīlɔ᷄ŋndo̍ īyōkpa᷄ŋ yo̍kpa᷄ŋnde̍ ku̍e̍i̍ pɛ̍, ā nɔ̄ kpāāyāa̍ mā kpa̍a̍ ndu̍ mbō si᷄m. 

10Lu̍e̍ha̍bī vīsī tɔ̍ɔ̍ma̍ bɛ̄ndōo̍ ma̍ lō o̍ ko̍ŋ ma̍ yām ndu̍, ndu̍yɛ̍ ma̍ dīī ndu̍. 

A̍ kpāāyā nu̍m bɛ̄ndōo̍, ma̍ yām ya̍a̍mɔ̍ɔ̍wa̍a̍ nu̍mnda̍ ma̍ sɛ̄ŋī nda̍. 

11Ha̍la̍a̍ chōo̍ cho̍o̍ ni̍, chi̍e̍ēŋndo̍ ni̍, kpo̍u̍ nu̍m nɔ̍ ni̍. Chi̍e̍ēŋndo̍ a̍ nyɛ̄ o̍ nyɛ᷄ cho̍ 
lēni᷄ŋ, nu᷄m to̍o̍si̍a̍a̍ ni̍. 

12Nu᷄m to̍o̍si̍a̍a̍ chi̍e̍ēŋndo̍ bā lūāŋndo̍ a̍ bā tōūwo̍ ni̍. Pēmbīī Ta̍bɔ̄ɔ̄ve̍ ni̍, a̍ Pēmbīī 
Ha̍mɔ̄ŋnde̍, ŋ̄ chō nu̍m sāŋgālāa̍ a̍ chōndu̍ŋ kɔ̄l kɛ̄ndɔ᷄ŋ. 

13Ā chō wāna̍ kpāāyā bɛ̍ndū Mɛ̄lɛ̄ka̍. Dīāllūŋ nūm ka̍la᷄ŋ ŋ̄ chō ŋ̄ bɔ̄ɔ̍. 

14Sa̍kpōyɛ̍i̍ a̍ tōnya̍a̍, lēchōo̍ māsāle̍ nu̍mnde̍ŋ lē si᷄m ni̍. Nyɛ̄ o̍ nyɛ̄ ŋ̄ tōsā, o̍ kāālāa̍ 
nu᷄m cho̍ le̍ te̍le̍ŋ o̍ te̍le̍ŋ ndo̍, a̍ o̍ sa̍kpōyɛ̍i̍ ni᷄ŋ ŋ̄ tōsā ndu̍ ni̍. 

15Wānāa̍ sa̍ŋgālā nu̍m o̍ chōndo̍ŋ ni᷄ŋ nda̍, ā pɛ̄l tɔ̄nɔ̄ɔ̍. Kāni̍ fo̍ndōle̍, wāŋnda̍ ha̍ā, 
le̍ te̍le̍ŋ o̍ te̍le̍ŋ ā chō bālɔ̄ɔ̍ o̍ nyɛ̄ nūm wa̍wa̍ŋndo̍ ni᷄ŋ. 

16Le̍ te̍le̍ŋ o̍ te̍le̍ŋ, wāŋnda̍ ha̍ā ā chō dīōlā nūmnda̍ŋ sāŋgālāa̍, ndu̍yɛ̍, ma̍ wā 
wāŋnda̍ chɔ̄mndo̍ a̍ mɛ̄ɛ̍ ŋ̄ chō wāna̍ tōnya̍ yɛ̍. 

17Nu᷄m cho̍ wāna̍ ke᷅ wa᷅ŋnda̍ ha̍ā kpāāyāa̍, ndu̍yɛ̍ mā to̍sa̍ mā sɔ̄la̍ bɛ̄ɛ̄le̍ŋ ndo̍ ni̍. 
Nu᷄m cha᷅ na̍a̍ nyīnā ni̍, mā ke̍ na̍a̍ kpāāyāa̍, mī ŋ̄ yēm ya̍a̍mɔ̍ɔ̍wa̍a̍ nāa̍. 

18Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ wāna̍ ma̍ndā na̍a̍ wo̍ ni̍. Nūm Mɛ̄lɛ̄ka̍ Kāsī I̍sɔ̄lūɛ̍i̍ya̍, 
nu᷄m ke̍ na̍a̍ māsā bɛ̍ndōo̍ ni̍. 

Būŋgɛī̄ Mɛl̄ɛk̄a̍ chu̍e̍l Dēēve̍ ve̍ 
19Ma̍ lō o̍ ko̍ŋ ma̍ sūāā nāa̍ wānāā nūmnda̍ chūā sīndɛ̄ o̍ yi̍lāŋndo̍ ni᷄ŋ, wānāā nūm 
a̍ wa̍ nu̍m o̍ hɔ̄l sa̍kpō wa̍, ma̍ dīmūl nda̍ āā, “I̍ ke̍ ku̍u̍ba̍nɔ̍ɔ̍ kpāāyāa̍ le̍ mbō wa᷄ 
māsāa̍. I̍ hɛ̍li̍ wāŋndo̍ wānāā nīa̍a̍ tɛ̄ɛ̄ŋ, mi̍ si̍i̍ŋgūū ndu̍ māsāa̍. 

20Bu̍ɛ̍ī nūu̍ Dēēve̍, ndu̍ ya̍ I̍ hɛ̍li̍ ni̍ mi̍ si̍i̍ŋgūū ndu̍ māsāa̍. Mi̍ I̍ lo᷅ o̍ ko̍ŋ, mi̍ su̍ū 
ndu̍ chūɛ̄īmā nī ma̍ kāsīa̍ŋ le̍ mbō wa᷄ māsāa̍. 

21Le̍ te̍le̍ŋ o̍ te̍le̍ŋ bā nūu̍ chō ndu̍ wā chōo̍, I̍ cho̍ tōsā mbō sīmnu᷄ŋ ma̍sā kpāāyā 
bɛ̍ndū. 

22Ya̍a̍mɔ̍ɔ̍wa̍a̍ ndūa̍a̍, ā nɔ̍lā ni̍ŋ mā yēm ndu̍ le̍. Wānāā dɛ̍nɛ̍ wɔ̍ɔ̍ŋnda̍, ā nɔ̍lā ndu̍ 
ni̍ŋ nyɛ᷅ o̍ nyɛ̄ yɔ̄ŋ te̍. 

23I̍ cho̍ ya̍a̍mɔ̍ɔ̍wa̍a̍ ndūa̍a̍ si̍mūl ndu̍ ni̍ŋ nda̍ tɛ̄ɛ̄mbūū kpo̍u̍, ndu̍yɛ̍ wānāa̍ tu̍l 
ndu̍ yɛ̄le̍ŋ nda̍, mī di̍u̍ nda̍. 

24I̍ cho̍ ndu̍ kāālā ni̍ cho̍ le̍ te̍le̍ŋ o̍ te̍le̍ŋ ndo̍ chɔ̄m, ndu̍yɛ̍, mī wa̍ sa̍kpō a̍ ndu̍. I̍ 
cho̍ tōsā mbō sīmnu᷄ŋ ma᷅sa̍ kpāāyā bɛ̍ndū. 

25I̍ cho̍ tōsā mī māsāle̍ ndɔ̄le̍ŋ lē wa̍ māsāle̍ bɛ̍ndū, lē chāŋ ni̍ŋ o̍ pēe̍ mɛ̄ŋmā 
īhɛ᷄llo̍ Mɛ̄dītālu̍e̍e̍nīāā mī lē fūūlu̍u̍ o̍ Pēē Bɛ̍ndōo̍ Yūfi̍lu̍a̍tīī. 

26Ō dīmūl ni̍ŋ ya̍ āā, ‘Nu᷄m cho̍ Fi̍nyā nūu̍ ni̍, ndu̍yɛ̍ ma̍ wā Mɛ̄lɛ̄ka̍ nūu̍. Nu᷄m cho̍ 
Pōū Kpo̍o̍wa̍ bɛ̍ndu̍ ma̍ndā ya̍, ndu̍yɛ̍ mā chi̍i̍ndi̍a̍a̍ ya̍ wo̍ ni̍.’ 

27I̍ cho̍ ndu̍ sīīŋgūū māā po̍ ni̍ tāse̍, māsa̍ hi̍a̍ū ni̍ŋ ma̍sāa̍ kpo̍u̍ o̍ chi̍e̍ēŋndo̍ ni᷄ŋ 
ndo̍. 

28I̍ cho̍ hīōūwɔ̄ɔ̄ lāchī a̍ ndu̍ kāālāa̍ chɔ̄mndo̍ le̍ te̍le̍ŋ o̍ te̍le̍ŋ, ndu̍yɛ̍ kpe̍ma̍ ya̍ I̍ 
yi̍i̍ a̍ ndu̍ wo̍, mī kpe̍ma̍ ko̍ŋ ō hīōū lāchī le̍ fɛ̍ɛ̍ŋ a̍ fɛ̍ɛ̍ŋ. 

29I̍ cho̍ tōsā mī wānāa̍ fu̍la̍ o̍ pūlālē ndɔ̄le̍ŋ chōo̍ wa̍, ā hīōū lāchī a̍ wāa̍ māsāa̍ 
I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ. Māsāle̍ ndɔ̄le̍ŋ lē hīāū ni̍ŋ la̍chi̍ a̍ wāa̍ o̍ yu̍ŋgu̍ ndɔ̄ɔ̍ chōo̍ le̍ 
fɛ̍ɛ̍ŋ a̍ fɛ̍ɛ̍ŋ. 

30“Kɛ̍ tē wānāa̍ fu̍la̍ o̍ pūlālē ndɔ̄le̍ŋ chōo̍ wa̍ ā kɛ̄ɛ̍ le̍ sāwāla̍ nīla̍ŋ chūa̍a̍ pɛ̍, ndu̍yɛ̍ 
mā tōsa̍ nyɛ᷅ ya̍ I̍ di̍mu̍l nda̍ le̍ tōsāa̍ wo̍ le̍, 

31tē ā kɛ̄ɛ̍ pɛ̄ɛ̄kūlā nīla̍ŋ pɛ̍, mā tōsa̍ nyɛ᷅ sāwāla̍ nīla̍ŋ lā dīmi̍ le̍ tōsāa̍ wo̍ le̍, 

32I̍ tu̍si̍ nda̍ nyɛ̄ pālāa̍ chōo̍ le̍ yɔ̄ŋ wɔ̄ɔ̍ŋ nda̍ tōsā ko̍ŋ ndo̍, mī so᷅ŋ nda̍ a̍ sīōŋnde̍ŋ 
le̍ nda̍ sīlāa̍. 

33Kɛ̍ a̍ ko̍ŋ kpo̍u̍, kāālā ya̍ i̍i̍ ka̍a̍la̍ Dēēve̍ a̍ kɔ̄l nūu̍ kpo̍u̍ wo̍, I̍ cho̍ hīōūwɔ̄ɔ̄ lāchī 
a̍ ndu̍ kāālā ni̍ cho̍ le̍ te̍le̍ŋ o̍ te̍le̍ŋ chɔ̄mndo̍, ndu̍yɛ̍ nyɛ̄ o̍ nyɛ̄ ya̍ I̍ chūe̍l ndu̍ 
būŋgɛ̄i̍ mī lo̍ o̍ lēdīōm. 

34Kpe̍ma̍ ya̍ I̍ yi̍i̍ a̍ ndu̍ wo̍, I̍ cho̍ kpe̍ma̍ ko̍ŋ tɛ̄ɛ̄mbūūwo̍ le̍, ndu̍yɛ̍ nyɛ̄ o̍ nyɛ̄ ya̍ I̍ 
so̍li̍ŋ o̍ sōndō mi̍ chu̍ēl ndu̍ būŋgɛ̄i̍, 

ō pīlɛ̍ bɛ̍ɛ̍ lo᷅ ni̍ŋ mī kɛ̍ɛ̍ ndu̍ tōsā le̍. 

35“Ya̍ Mɛ̍lɛ̄ka̍ Kāsīo̍o̍, nyɛ̄ o̍ nyɛ̄ fūla̍ ya̍ o̍ sōndō mi̍ I̍ chu̍ēl Dēēve̍ būŋgɛ̄i̍, I̍ fe̍ŋāŋ 
le̍cho̍o̍ le̍. 

36I̍ cho̍ tōsā mī wānāa̍ fu̍la̍ o̍ pūlālē ndɔ̄le̍ŋ chōo̍ wa̍, ā hīōū lāchī a̍ wāa̍ lā māsā 
I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ. Māsāle̍ ndɔ̄le̍ŋ lē hīāū ni̍ŋ la̍chi̍ a̍ wāa̍ o̍ yu̍ŋgu̍ ndɔ̄ɔ̍ chōo̍, 
mɛ̄ɛ̍ pāa̍le̍ŋ lē chō nu̍a̍ā le̍ fɛ̍ɛ̍ŋ a̍ fɛ̍ɛ̍ŋ yɛ̍. 

37Māsāle̍ ndɔ̄le̍ŋ lē hīāū ni̍ŋ la̍chi̍ a̍ wāa̍ le̍ fɛ̍ɛ̍ŋ a̍ fɛ̍ɛ̍ŋ, mɛ̄ɛ̍ pāŋge̍i̍ ī chō nu̍a̍ā chōo̍ 
cho̍o̍ yɛ̍. Mɛ̄ɛ̍ ha̍la̍a̍ chō nu̍a̍ā le̍ fɛ̍ɛ̍ŋ a̍ fɛ̍ɛ̍ŋ yɛ̍, le̍nde̍ māsāle̍ ndɔ̄le̍ŋ lē wā ni̍ŋ le̍ 
fɛ̍ɛ̍ŋ a̍ fɛ̍ɛ̍ŋ ni̍.” 

Chōndii̍ ̍cha᷄ŋnde̍ le̍ yōmɔɔ̄ ̄nda̍ yēm māsā bɛn̍dōo̍ wo̍ 
38Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, a̍ lo̍ o̍ ko̍ŋ ma̍ dūāūnu᷄ŋ tu̍mbe̍ a̍ māsā nu̍m ŋ̄ hɛ̄li̍ wo̍, 
a̍ kɛ̍ɛ̍ ndu̍ ma̍ māl ndu̍ o̍ bā ndɔ̄ɔ̍ chōo̍. 

39Kpe̍ma̍ ŋ̄ yīi̍ a̍ bu̍ɛ̍ī nūmndo̍ wo̍, ma̍ lō o̍ ko̍ŋ ma̍ tɛ̄ɛ̄mbūū kpe̍ma̍ ko̍ŋ. Ma̍ lō o̍ 
ko̍ŋ ma̍ tɛ̄ɛ̄mbūū mɔ̍si̍l ndɔ̍ lēmāsāa̍ lābɛ̄ɛ̄, ma̍ māl ndu̍ lɛ̄ŋ o̍ chu̍ndo̍o̍ ni᷄ŋ. 

40Sāāsa̍ ba̍lu̍ chi̍e̍e̍ ndɔ̄ɔ̍ wo̍, ma̍ pēsī pēsī ndu̍, ndu̍yɛ̍ ma̍ tɛ̄ɛ̄mbūū fo̍ndāŋndā 
kālā ka̍lālā ndu̍ o̍o̍ ti̍i̍nda̍ŋ le̍ ndu̍ māndāa̍ la̍ŋ. 

41Wānāā hīāūwa᷄ŋnda̍ ā chō kēīyo̍ nyɛ̄m ndɔ᷄ŋ pūŋgāa̍ mā kūānūŋ a̍ mu̍ŋ. Lɛ̄ŋīi̍ 
ba̍lu̍ ndu̍ ve̍ ā sīīŋgu̍u̍ ndu̍ nyɛ̄ māmāā. 

42A̍ ke̍ ya̍a̍mɔ̍ɔ̍wa̍a̍ ndūa̍a̍ kpāāyāa̍ ma̍ yām ndu̍. 

A̍ to̍sa̍ mi̍ ya̍a̍mɔ̍ɔ̍wa̍a̍ ndūa̍a̍ kpo̍u̍ a̍ du̍a̍u̍ŋnu᷄ŋ nya̍a̍le̍ le̍ yōmɔ̄ɔ̄ nda̍ yēm ndu̍ wo̍. 

43A̍ to̍sa̍ mi̍ wōlɔ̄ɔ̄lā ndɔ̄la̍ chɔ̄ūla̍ŋ lā sīmnu᷄ŋ nyɛ᷅ fo̍ndō fu̍u̍, ma̍ tōsā ō nɔ̄la̍ mbō 
sīmu̍l ya̍a̍mɔ̍ɔ̍wa̍a̍ ndūa̍a̍ o̍ chɔ̄ūwo̍ le̍. 

44A̍ pu̍u̍ ndu̍ kpāāya̍ lēmāsāa̍ o̍ bā, ma̍ tōsā mi̍ māsāle̍ ndɔ̄le̍ŋ lē tāmbū lābɛ̄ɛ̄. 

45Ma̍ tōsā te̍le̍ŋ ndu̍ o̍o̍ nɔ̍ le̍ yūwāa̍ wo̍ ō fūūlu̍u̍ le̍ mbo̍ yu̍wā. 

A̍ to̍sa̍ mi̍ si̍ɔ̍mbu̍la̍ŋ lā bīī ndu̍. 

Pīɛī̄le̍ŋ le̍ chīndāa̍ sɔl̄āa̍ 

46O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ̄ɛ̍nɛ̍ kpɛ̍ he̍ī ī chō yɛ̍ hīōūwɔ̄ɔ̄ lāchī, bāā hɔ̄lāā nūmnda̍ ŋ̄ 
chīi̍ ni᷅ŋ fāŋā nu̍a̍ā o̍ ya̍ lo̍ le̍ fɛ̍ɛ̍ŋ a̍ fɛ̍ɛ̍ŋ ni̍? Vɛ̄ɛ̍nɛ̍ kpɛ̍ tu̍mbe̍ nu̍m nɛ̍ī ho̍ō māā 
lēyīŋndo̍ ō hīāū yɛ̍ ni̍ŋ la̍chi̍ a̍ wāa̍? 

47Lo̍o̍nu̍ŋ mɛ̄ɛ̍ yōōmū nūu̍ ō chō le̍ te̍le̍ŋ bi̍ŋgī yɛ̍. Lo̍o̍nu̍ŋ māā na̍a̍ wāŋndā 
chi̍e̍e̍ya̍a̍ ŋ̄ tōōsi̍a̍a̍ wa̍, ŋ̄ nɔ̄ le̍ pīɔ̍mndo̍ sɔ̄lāa̍. 

48Wāna̍ chi̍e̍e̍ kūɛ̍ɛ̍nɛ̍ cho̍ yɛ̍ ō vi᷅ le̍? Nɛ̄ɛ̍nɛ̍ nɔ̍lā yɛ̍ mbō kpɛ̄kpɛ̍la̍ kɔ̄la̍ŋ o̍ sɛ̄īyo̍ 
ni᷄ŋ? 

49Māsānɔ̄ɔ̍ Mɛ̄lɛ̄ka̍, vɛ᷅ a̍ ka̍a̍la̍ lɛ̍ na̍a̍ māā pāāndū, mɛ̄ɛ̍ ŋ̄ chu̍e̍l Dēēve̍ būŋgɛ̄i̍, 
ndu̍yɛ̍ ma̍ dīmī māā ā chō lō o̍ lēdīōm yɛ̍ le̍? 

50O̍o̍ Māsānɔ̄ɔ̍ Mɛ̄lɛ̄ka̍, lo̍o̍nu̍ŋ mɛ̄ɛ̍ wāŋnda̍ ā tɛ̄ɛ̄mbu̍u̍ ya̍ bu̍ɛ̍ī nūmndo̍ lābɛ̄ɛ̄, 
ndu̍yɛ̍ ma̍ yīōū ya̍ yɛ̍. 

51Mɛ̄lɛ̄ka̍ Ya̍a̍wɛ̄ɛ̄, ya̍a̍mɔ̍ɔ̍wa̍a̍ nu̍mnda̍ ā chō māsā nu̍m ŋ̄ hɛ̄li̍ wo̍ yīōūla̍ŋ 
kpe̍e̍kpe̍i̍. Bā o̍ bā o̍ hi̍o̍u̍, ā chō ndu̍ māmɔ̄ɔ̍. 

52Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ mbō sɔ̄la̍ sāŋgālāa̍ le̍ fɛ̍ɛ̍ŋ a̍ fɛ̍ɛ̍ŋ! Āmi̍i̍nā! Āmi̍i̍nā! 

Sa᷅m 90 

YĀU̍ HIƆ̍̍Ɔ̍LO̍O̍ 
(Sa᷅m 90—106) 

A̍ Mɛl̍ɛk̄a̍ nda̍ wāna̍ chio̍̍o̍ o̍kɔɔ̄ ̄
1O̍o̍ Māsānɔ̄ɔ̍ Mɛ̄lɛ̄ka̍, kāni̍ ma̍si̍ndɛ̄, chɔ̍ŋ bɛ̍ɛ̍ o̍ kāndɔ᷄ŋndo̍, nu᷄m cho̍ nāa̍ nāā 
cha̍lāa̍ ni̍. 

2Lɔ̍ɔ̍pa̍ bɛ̍ɛ̍ ma̍ tōōsīāā lūāŋūŋ bɛ̄ndo᷄ŋ, 

ɔ̄ɔ̄ ma̍ tōōsīāā chi̍e̍ēŋndo̍, a̍ wa̍ ni᷅ŋ Mɛ̄lɛ̄ka̍, ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ, Mɛ̄lɛ̄ka̍ ŋ̄ chō ni̍. 

3Nu᷄m di̍mūl wa᷅na̍ chi̍o̍o̍ ni̍ le̍ mbō mīīŋgu̍ o̍ pūūlōo̍ ni᷄ŋ nāa̍ o̍ fu̍la̍ wa̍. Mā to̍sa̍ mī 
wāna̍ chi̍o̍o̍ ō mīīŋgu̍ o̍ pūūlōo̍ ni᷄ŋ. 

4Nūm a̍ chu̍a̍ māchūāā pāa̍le̍ŋ lē pīlɛ̍ a̍ wɔ̄sīlā wāa̍la̍ŋ māā nyɛ̄ pīlɛ̍. Mɛ̄ɛ̍ pāa̍le̍ŋ lē 
hīāū nu̍a̍ā lē pīlɛ̍ yɛ̍, le̍nde̍ ŋ̄ chūa̍ wɔ̄sīlā wāa̍la̍ŋ ni̍. Mɛ̄ɛ̍ ha̍vɛ̄i̍la̍ wānā mɛ̍ŋgɛ̄lāa̍ 
lā kēlēŋā nu̍a̍ā hīōūwɔ̄ɔ̍ īchɔ̄l lɛ̍, le̍nde̍ ŋ̄ chūa̍ wɔ̄sīlā la̍ŋ ni̍. 

5Mɛ̄ɛ̍ mɛ̄ŋmā hūna᷄ŋ mā kēlēŋā nu̍a̍ā hīōūwɔ̄ɔ̍ a̍ nyɔ̄ɔ̍ yɛ̍, le̍nde̍ ŋ̄ kēlēŋā wa᷅na̍ 
chi̍o̍o̍ fāŋā o̍ lē pīlɛ̍ ni᷄ŋ ni̍. Na̍a̍ wāŋndā chīe̍e̍ya̍ ŋ̄ chō māchūāā mɛ̄ɛ̍ bīl pūīyāā ō 
wā nu̍a̍ā īdīi̍ yɛ̍. 

6Īdīi̍ mbō wa᷄ pūīyo̍ tɛ̍ɛ̍ tɛ̍ɛ̍, kɛ̍ chɔ̍ŋ i̍di̍i̍ mbō kūɛ̄ a̍ pāa̍le̍ŋ dēlɔ̄ɔ̍, ō nyāma̍la̍ bɛ̍ɛ̍ ō 
vēsa̍. 

7Ā dɔ̄ɔ̄nu᷄ŋ tu̍mbe̍ a̍ na̍a̍ mā tɛ̍ɛ̍mbu̍u̍ na̍a̍. 

A̍ tu̍u̍lu̍ kɔ̄l a̍ na̍a̍ mā to̍sa̍ mī sīōōŋīī bɛ̄ndūe̍i̍ ī bīī na̍a̍. 



1284 

 

 
Kisi Bible Quick 

© 2013 Bible Society in Liberia. 
 

 
 

 

8A̍ kɛ̍si̍ŋ yɔ᷅ŋndā nāāla̍ wɔ̍ɔ̍ŋnda̍ŋ nu̍m o̍ hɔ̄l kpe̍nde̍ke̍le̍, le̍ mā wa̍ la̍ŋ chɔ̄ɔ̍. 
Yɔ̄ŋndā wɔ̄ɔ̍ŋndā na̍a̍ ŋ̄ tōsa̍ bɛ̍ɛ̍ sɔ̍ɔ̍sɔ̍ɔ̍ la̍ŋ, lā chō nu̍m o̍ hɔ̄l kpe̍nde̍ke̍le̍. 

9Tē ā dɔ̄ɔ̄nu᷄ŋ tu̍mbe̍ a̍ na̍a̍ pɛ̍, pālɛ̍i̍ na̍a̍ ŋ̄ nɔ̄ le̍ chīīyo̍ yōōmū ve̍, ī chu̍ū le̍ mā kēlū 
ndi̍ lēchōo̍. O̍ chɔ̍chɔ̍ bɛ̍ndū ni᷄ŋ, mī yōōmū nāa̍ kīōlu̍ kpa̍li̍. 

10Wāna̍ chi̍o̍o̍ ō nɔ̄ mbō chīi̍ wɔ̄sīla̍ŋ be̍le̍-ŋɔ̍mmɛ̍ū, 

ɔ̄ɔ̄ wɔ̄sīla̍ŋ be̍le̍-ŋɔ̍ma̍a̍, tē ō kēndū ŋ̄dīāl pɛ̍. Kɛ̍ wɔ̄sīlā lāŋ bɛ̍ɛ̍ o̍ sāŋgā bɛ̄ndōo̍ 
ni᷄ŋ, ndu̍yɛ̍ a̍ o̍ kɔ̄l tāmbɛ̍i̍ bɛ̍ndōo̍ ni᷄ŋ o̍ chi̍ī la̍ŋ ni̍. Ndu̍yɛ̍ wɔ̄sīlā lāŋ bɛ̍ɛ̍, kēlēŋāa̍ 
chūwɔ̄ɔ̍ chɔ̍chɔ̍, mī wāna̍ chi̍o̍o̍ lo̍ lēpīlɛ̍ kpe̍. 

11Tē ā dɔ̄ɔ̄nu᷄ŋ tu̍mbe̍ pɛ̍, wānā o̍ wānā cho̍ mbō sīnā mɛ̄ɛ̍ kpɛ̍ tu̍mbe̍ nu̍mndo̍ ō 
nɔ̄ kpāāyāa̍ yɛ̍ le̍. Mɛ̄ɛ̍ sīōōŋīī bɛ̄ndūe̍i̍ ī nɔ̄ mī ī bīī na̍a̍ a̍ nūm yɛ̍, le̍nde̍ ko̍ni̍ sīōōŋīī 
bɛ̄ndūe̍i̍ ī nɔ̄ ni̍ mī ī wa̍ na̍a̍ a̍ tu̍mbe̍ nu̍mndo̍. 

12Pɛ̍ɛ̍ku̍ na̍a̍, mī ŋ̄ sīna̍ pālɛ̍i̍ na̍a̍ nɔ̄ le̍ wāa̍ yōōmū ve̍, ndu̍yɛ̍ mī ŋ̄ sīna̍ mɛ̄ɛ̍ na̍a̍ 
bīī ndi̍ yɛ̍, ko̍ŋ to̍sa̍ mī ŋ̄ kēndū kɔ̄l. 

13O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ̄ɛ̍nɛ̍ kpɛ̍ tu̍mbe̍ ŋ̄ dɔ̄ɔ̄nu᷄ŋ a̍ na̍a̍ wo̍ ō chō yɛ̄ hīōūwɔ̄ɔ̄ lāchī 
a̍ vīōūwɔ̄ɔ̍? Tu̍i̍i̍nu̍ŋ na̍a̍ īnyīɛ̍ɛ̍ fɔ̍, bu̍ɛ̍i̍yāā nūmnda̍ na̍a̍ ŋ̄ chō ni̍. 

14Īdīi̍ o̍ īdīi̍, chɔ̍m na̍a̍ kāālā nu᷄m cho̍ le̍ te̍le̍ŋ o̍ te̍le̍ŋ ndo̍, O̍ ko̍ŋ, mī ŋ̄ dɔ̄ɔ̄nu᷄ŋ 
nya̍a̍le̍, mī ŋ̄ wa̍ a̍ kɔ̄l kɛ̄ndɛ̄, ha̍a̍a̍ a̍ te̍le̍ŋ na̍a̍ ŋ̄ chō yōōmū wo̍. 

15To̍sa̍ mī ŋ̄ sɔ̄la̍ kɔ̄l kɛ̄ndɔ̄ɔ̍, mɛ̄ɛ̍ kpɛ̍ ŋ̄ tūsi̍ na̍a̍ nyɛ̄ pālāa̍ chōo̍ yɛ̍. To̍sa̍ mī ŋ̄ sɔ̄la̍ 
dɛ̍nɛ̍ kɛ̍ndɔ̄ɔ̍, mɛ̄ɛ̍ kpɛ̍ wɔ̄sīlā nyɛ̄ pālāa̍ ō kēēku̍ na̍a̍ chōo̍ la̍ŋ lā wa̍ yɛ̍. 

16To̍sa̍ vɛ̍lɛ̄ mī na̍a̍ bu̍ɛ̍i̍yāā nūmnda̍ ŋ̄ chē sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ ŋ̄ tōsā wo̍ŋ, 
ndu̍yɛ̍ mā to̍sa̍ mī chūāūwāā nāa̍ ā chē nāŋɔ̄ɔ̄ nu᷄m kpāāyā bɛ̍ndōo̍. 

17O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, yāndi̍i̍ chɔ̍ na̍a̍ nyīnā. Dɔ̍u̍ na̍a̍ sa̍lā o̍ nyɛ̄ o̍ nyɛ̄ 
ni̍ŋ na̍a̍ ŋ̄ tōsa̍ a̍ bālā nāāla̍ŋ. 

Sa᷅m 91 

Mɛl̄ɛk̄a̍ cho̍ wāna̍ ma̍ndā na̍a̍ wo̍ ni ̍
1Wāna̍ ti̍i̍nda̍ŋ Mɛ̍lɛ̄ka̍ le̍ mbō mānda̍ ndu̍ wo̍, wāna̍ Mɛ̄lɛ̄ka̍ Kpāāyā Bɛ̍ndōo̍ ō 
chō māndāa̍ wo̍, 

2Wānā wa̍ā le̍nde̍ ndu̍ di̍mu̍l Mɛ̍lɛ̄ka̍ Ya̍a̍wɛ̄ɛ̄ ni̍ āā, “Nu᷄m cho̍ wāna̍ chi̍ɔ̍ū yo̍o̍mū 
nūu̍, ndu̍yɛ̍ mā ma̍nda̍ ya̍ wo̍ ni̍. Nu᷄m cho̍ Mɛ̄lɛ̄ka̍ nūu̍ ni̍, nūm ya̍ I̍ ti̍i̍nda̍ŋ ni̍.” 

3Wānā wa̍ā nu̍a̍ā, māndāa̍ Mɛ̄lɛ̄ka̍ māndā nu̍m ni̍ mā hɛ̍li̍ hɛ̍li̍ŋ yāŋɔ̄ɔ̄lā 
ya̍a̍mɔ̍ɔ̍wa̍. Ndu̍yɛ̍, mbō tōsa̍ nāāla̍ di̍ū wa᷅ŋnda̍ la̍ŋ, lā nɔ̍lā nu̍m te̍. 

4Kūmbɔ̄ɔ̍ Mɛ̄lɛ̄ka̍ kūmbū nu̍m o̍ wɔ̄ɔ̄ŋ ndɔ̄ɔ̍ bɛ̄ŋgu̍ ni̍. Mɛ̄lɛ̄ka̍ nɔ̄lā mbō mānda̍ 
nu̍m, mā wa̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ a̍ nūm te̍. Le̍ mɛ̄ɛ̍ Mɛ̄lɛ̄ka̍ chō wānā sa̍kpō 
yɛ̍, māndāa̍ o̍ ma̍ndā nu̍m ni̍, mbō chīɔ̍u̍ yōōmū nūmndo̍. 



1285 

 

 
Kisi Bible Quick 

© 2013 Bible Society in Liberia. 
 

 
 

 

5Wānā wa̍ā le̍nde̍, sīōōŋīī bi̍ī nu̍m le̍ sɔ̄ɔ̍ŋ ŋ̄sīōōŋ bɛ̄ndu᷄ŋ yɔ̍nūŋ i̍chɔ̍l lo̍ŋ te̍, 
kɛ̄lɛ̄ŋgāāle̍ mī sīōōŋnde̍ bīī nu̍m le̍ sɔ̄ɔ̍ŋ kpūndɛ̍ŋ yɔ̍nūŋ i̍pa̍la̍ o̍ lēpīlɛ̍ ni᷄ŋ ndo̍ŋ. 

6Ndu̍yɛ̍ sīōōŋīī bi̍ī nu̍m le̍ nāāla̍ kpu̍wā wa᷅ŋnda̍ īchɔ̄l la̍ŋ te̍, kɛ̄lɛ̄ŋgāāle̍ mī sīōōŋīī 
wa᷄ nu̍m le̍ kpūndɛ̍la̍ yɔ̍nūŋ i̍pa̍la̍ o̍ lēpīlɛ̍ ni᷄ŋ nda̍ŋ. 

7Chɔ̍ bɛ̍ɛ̍ mī wānāā vīlɛ̍i̍ya̍ ā wa᷄ nu̍m ā bālāā wāa̍la̍ŋ, mī wāŋnda̍ ā wa᷄ pīɔ̍mnda̍ŋ 
nu̍m īkɛ̄i̍ wāa̍la̍ŋ o̍ wāa̍la̍ŋ ni᷄ŋ, sīōōŋīī bi̍ī nu̍m te̍, fo̍ndōle̍, nyɛ̄ o̍ nyɛ̄ ō yɔ̍nūŋ nu̍m 
te̍. 

8Ā chā ni̍ŋ a̍ hɔ̄ltē nūmnde̍ŋ pɛ̍ɛ̍ŋ, mɛ̄ɛ̍ Mɛ̄lɛ̄ka̍ tūsī ni̍ŋ wa̍nāā dɛ̍nɛ̍ wɔ̍ɔ̍ŋnda̍ nyɛ̄ 
pālāa̍ chōo̍ yɛ̍. 

9Le̍ mɛ̄ɛ̍ ŋ̄ tīīnda̍ŋ Mɛ̍lɛ̄ka̍ Ya̍a̍wɛ̄ɛ̄ le̍ mbō mānda̍ nu̍m yɛ̍, le̍ mɛ̄ɛ̍ ŋ̄ dɔ̄ū tīīnda᷄ŋ 
nu̍mndo̍ o̍ Mɛ̄lɛ̄ka̍ Bɛ̄ndōo̍ Kpo̍u̍ ni̍ŋ le̍ yōōmū nūmndo̍ chīɔ̄ūwo̍ yɛ̍, 

10dɛ̍nɛ̍ pa̍lāā o̍ dɛ̍nɛ̍ pa̍lāā ō ko̍māl nu̍m te̍, kpūndɛ̍ o̍ kpūndɛ̍ o̍ sɔ̍ɔ̍ŋgūū bɛ̍ɛ̍ o̍ 
chīɛ̄ī nūmndo̍ īkɛ̄i̍ le̍. 

11Mɛ̄lɛ̄ka̍ chō ki̍i̍la̍a̍ ndūa̍a̍ dīmūl le̍ mā mānda̍ nu̍m, 

ō chō nu̍m māndā bā o̍ bā ŋ̄ kɔ᷄. 

12Ā chō bāla̍ŋ hāū mā sāāla̍ nu̍m, ko̍ŋ to̍sā ni̍ pēlēi̍ bɛ̍ɛ̍ a̍ lo̍ō o̍ pōūwo̍ mā yɔ̍ŋu̍lu̍ŋ 
te̍. 

13Ā kēēkū ni̍ŋ kpɔ̍kūŋnda̍ tɛ̄ɛ̄ŋ, a̍ kɛ̄ūwa̍, ā yɔ᷅ŋ nu̍m nyɛ̄ o̍ nyɛ̄ le̍. Kpɔ̍kūŋāā īyōlāā 
bɛ̄ndū bɛ̍ndūa̍a̍, a̍ kɛ̄ūwāā wɔ̄ɔ̍ŋ wɔ̄ɔ̍ŋāā bɛ̄ndūa̍a̍, ā yɔ᷅ŋ nu̍m ni̍ŋ nyɛ᷅ o̍ nyɛ̄ le̍. 

14Mɛ̍lɛ̄ka̍ dīmi̍ āā, “Wānāa̍ ka̍a̍la̍ ya̍ wa̍, chīīndīa̍a̍ ya̍ I̍ chi̍i̍ndīāā nda̍ ni̍, ndu̍yɛ̍ 
wānāa̍ si̍nā ya̍ māā, ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍ wa̍, mī ma̍nda̍ nda̍. 

15Tē ā nyūna̍ ya̍ dīōm le̍ nda̍ mālāa̍ pɛ̍, I̍ cho̍ nda̍ dīōm mūlī. Tē nyɛ̄ pālāa̍ kōma̍l 
nda̍ pɛ̍, I̍ sɔ̍ɔ̍ŋgu̍u̍ nda̍ īkɛ̄i̍ I̍ ma̍la̍ nda̍. I̍ cho̍ nda̍ chīīndīāā, ndu̍yɛ̍ mī to̍sa̍ mā 
sīmnu᷄ŋ wa̍nāā lēbɛ̄ɛ̄. 

16I̍ cho̍ tōsā mā hīni̍ kɔ̄l mɛ̍ɛ̄, ko̍ŋ cho̍ ni̍, tōsāa̍ mā vīōū yōōmū, ndu̍yɛ̍ mī chi̍i̍ndi̍a̍a̍ 
nda̍.” 

Sa᷅m 92 

Chōnde̍i ̍le̍ Mɛl̄ɛk̄a̍ sāŋgālāa̍ 
1Ō chō bɔ̍ɔ̍ su̍ɛ̍i̍ kɛ̍ndɛ̄ le̍ nu̍m ba̍li̍ka̍a̍ mēllo̍ Mɛ̄lɛ̄ka̍ Ya̍a̍wɛ̄ɛ̍, ndu̍yɛ̍ a̍ le̍ nu̍m 
sāŋgālāa̍ o̍ chōndo̍ŋ ni᷄ŋ Mɛ̄lɛ̄ka̍ Kpāāyā Bɛ̍ndōo̍. 

2Ō chō sūɛ̍i̍ kɛ̍ndɛ̄ le̍ wāŋnda̍ dīmūllo̍ īdīi̍ o̍ īdīi̍ a̍ mɛ̄ɛ̍ ŋ̄ kāāla̍ na̍a̍ le̍ te̍le̍ŋ o̍ te̍le̍ŋ 
yɛ̍, ndu̍yɛ̍ mī ŋ̄ dīmu̍l wāŋnda̍ īchɔ̄l o̍ īchɔ̄l a̍ mɛ̄ɛ̍ ŋ̄ chō wānā sa̍kpō yɛ̍. 

3I̍ cho̍ wā he̍ī tōsāa̍, a̍ nyɛ̄m chāā īyōō wo̍ŋ, ndu̍yɛ̍ a̍ tōwāa̍ lɔ̄ɔ̍. 

4Kāni̍ fo̍ndōle̍, nyɛ̄ o̍ nyɛ̄ ŋ̄ tōsā Mɛ̄lɛ̄ka̍ Ya̍a̍wɛ̄ɛ̄, kɔ̄llo̍ ya̍ I̍ na᷅ŋ ni̍, ndu̍yɛ̍ mī so̍li̍ 
chōndu̍ŋ kɔ̄l kɛ̄ndɔ᷄ŋ le̍ nu̍m sāŋgālāa̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̄, wa̍lta̍ ŋ̄ tōsā la̍ŋ lā chō wa̍lta̍ kɔ̄ndɔ̄fi̍li̍ bɛ̄ndū. Yīya᷄ŋnda̍ 
nu̍mnda̍ŋ lā yīŋgi̍la̍ bɔ̄ɔ̍. 

6Kɛ̍ wāna̍ nɔ̍ kɔ̍l kālu̍ le̍ wo̍ ndu̍, ō si̍nā he̍ī le̍. Dīɔ̄mndo̍ ndu̍ si̍nā he̍ī pɛ̄ŋgu̍ le̍. 

7Ō si̍nā nu̍a̍ā māā wānāā dɛ̍nɛ̍ wɔ̍ɔ̍ŋnda̍ ā chō māchūāā mɛ̄ɛ̍ bīllo̍ ō chō nu̍a̍ā, mɛ̄ɛ̍ 
mɛ̍ɛ̍ o̍ wa̍ pu̍īyo̍ tɛ̍ɛ̍ tɛ̍ɛ̍ ō nɛ̍ī a̍ ītāmu̍ yɛ̍ le̍ le̍, māā wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ 
nda̍, mī nyɛ̄ o̍ nyɛ̄ wa᷄ ō kɛ̄ndɛ̄ a̍ nda̍, kɛ̍ mā wa᷄ ā tɛ̄ɛ̄mbāā le̍ fɛ̍ɛ̍ŋ a̍ fɛ̍ɛ̍ŋ te̍. 

8Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, le̍ fɛ̍ɛ̍ŋ a̍ fɛ̍ɛ̍ŋ nu᷄m cho̍ māsāa̍ kpo̍u̍ ni̍. 

9Ŋ̄ sīnā māā ya̍a̍mɔ̍ɔ̍wa̍a̍ nu̍mnda̍, nda̍ nda̍ ā nɔ̄ le̍ pīɔ̍mndo̍ sɔ̄lāa̍, ndu̍yɛ̍ māā 
wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍ ā chō nda̍ yōmɔ̄ɔ̄ mā sɛ̄ŋi̍ŋ. 

10A̍ to̍sa̍ mi̍ sɔ̍lā dīāllūŋ kāla᷄ŋ, mi̍ yɔ̄nu᷄ŋ mɛ̄ɛ̍ chīi̍yo̍ ō wā nu̍a̍ā yɛ̍. Kpāāya̍ ŋ̄ lūe̍i̍ 
ya̍ wo̍ ō tōsa̍ mi̍ sɔ̍lā yōōmūmā sɛ̄nɛ̄īya̍ŋ. 

11I̍ che᷅ a̍ hɔ̄ltē nīle̍ŋ pɛ̍ɛ̍ŋ, mɛ̄ɛ̍ ya̍a̍mɔ̍ɔ̍wa̍a̍ nīa̍a̍ ā sɔ̄la̍ yōmɔ̄ɔ̍ yɛ̍, ndu̍yɛ̍ mi̍ tu̍ɛ̍ī a̍ 
nīlē nīle̍ŋ, mɛ̄ɛ̍ wānāā dɛ̍nɛ̍ wɔ̍ɔ̍ŋāā bɛ̄ndūa̍a̍ ā wa᷄ cha᷄ŋnda̍ŋ yɛ̍. 

12Wānāa̍ cho̍ Mɛ̍lɛ̄ka̍ o̍ hɔ̄l sa̍kpō wa̍, ā wā ni̍ŋ ma̍wa̍ā mɛ̄ɛ̍ wāūwo̍ ō chō nu̍a̍ā 
nyɛ̄ tɔ̄nɔ̄ yɛ̍. Ā sɔ̄lā ni̍ŋ kpa̍a̍yāa̍ mā wa̍ mɛ̄ɛ̍ yɔ̄mīī si̍dāāve̍ Le̍ba̍nɔ̄ŋ i̍ cho̍ nu̍a̍ā yɛ̍. 

13Wāŋnda̍ ha̍ā ā chō māchūāā māā yɔ̄mīī tūālāā o̍ chīɛ̍i̍ Mɛ̍lɛ̄ka̍ Ya̍a̍wɛ̄ɛ̄ wo̍, le̍ 
te̍le̍ŋ o̍ te̍le̍ŋ ā wā ni̍ŋ pu̍īyo̍ tɛ̍ɛ̍ tɛ̍ɛ̍ o̍ la̍ū chīɛ̍i̍ Mɛ̍lɛ̄ka̍ nāa̍. 

14Ā chō māchūāā mɛ̄ɛ̍ yɔ̄mnde̍ ī wā nu̍a̍ā, ā yɔ᷄ŋ bɛ̍ɛ̍ mī ī wa᷄ ni᷅ŋ ī pāāndū pa̍a̍ndū 
ī wā wɔ̍ kōmɔ̄ɔ̍ kɛ᷅, ndu̍yɛ̍ mī ī wa᷄ wɔ̄ pūīyo̍ tɛ̍ɛ̍ tɛ̍ɛ̍ yɛ̍. 

15He̍ī chɔ᷅m ni̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ sa̍kpō, māā wāna̍ ma̍ndā ya̍ māā Pōū 
Kpo̍o̍wa̍ bɛ̍ndū wo̍ ō cho̍ wa᷅na̍ tu̍ndu᷄ŋ o̍ īsɔ̄ɔ̍ ni̍ŋ te̍. 

Sa᷅m 93 

A̍ mɛɛ̄ ̍Mɛl̄ɛk̄a̍ chō Māsā Bɛn̍dū yɛ ̍o̍kɔɔ̄ ̄
1O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, nu᷄m cho̍ Māsāa̍ kpo̍u̍ ni̍, ā chō wāna̍ kpāāyā, 
ndu̍yɛ̍, mā wā ō dōvīa̍ŋ o̍ nyɛ̄lā lēmāsālā lābɛ̄ɛ̄ la̍ŋ ni᷄ŋ. Ma̍ lō o̍ ko̍ŋ ma̍ tōōsīāā 
chi̍e̍ēŋndo̍ kpɛ̍ kpɛ̍ mɛ̄ɛ̍ o̍ nɔ̍ le̍ wāa̍ yɛ̍, ndu̍yɛ̍ wānā o̍ wānā nɔ̍lā mbō fāŋa̍ ndu̍ o̍ 
bā kōŋ chōo̍ le̍. 

2Kpɛ̍ŋgbe̍i̍ nu̍m lēmāsāa̍, o̍ kāndɔ᷄ŋndo̍ pa̍ o̍ wa̍ ō tōōsīāā ni̍ Mɛ̄lɛ̄ka̍ Ya̍a̍wɛ̄ɛ̄. 
Lɔ̍ɔ̍pa̍ bɛ̍ɛ̍ mi̍ nyɛ̄ o̍ nyɛ̄ o̍ wā, kpe̍ŋgbe̍i̍ nu̍mndo̍ wa̍ ni᷅ŋ. 

3Pēe̍ mɛ̄ŋmā īhɛ᷄llo̍ mbō bɔ̄ɔ̄lu̍u̍ bɔ̄ɔ̄lūūwo̍ pīla̍. Mɛ̄ŋnda̍ŋ o̍ pēe̍ mɛ̄ŋmā īhɛ᷄llo̍ mī 
mā wa᷄ īyōkpa᷄ŋ i̍yo̍kpa᷄ŋ bɛ̍ndūe̍i̍. 

4Mī mɛ̄ŋnda̍ŋ mā wa᷄ du̍ku̍lta̍ŋ hēlɔ̄ɔ̍ mī mā tūāl a̍ kpāāyā bɛ̍ndōo̍. Kɛ̍ kpāāyā 
nu̍mndo̍ ō hīōū kpāāya̍ pēe̍ mɛ̄ŋmā īhɛ᷄llo̍. Ndu̍yɛ̍ nu᷄m chō māsāa̍ kpo̍u̍ ni̍. 

5Mɛ̄lɛ̄ka̍ Ya̍a̍wɛ̄ɛ̄, sāwāla̍ nu̍mnda̍ŋ lā chō sāwāla̍ kpe̍e̍kpe̍i̍. Ndu̍yɛ̍ chīɛ̄ī nūmndo̍ 
ō chō chīɛ̄ī kāsī le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 94 

Mɛl̄ɛk̄a̍ cho̍ wāna̍ kia̍̍lū ya᷅mɛi̍ ̍kpo̍u̍ wo̍ ni ̍
1O̍o̍ Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ wāna̍ mi̍ŋgī ma̍a̍ wo̍ ni̍. Nu᷄m cho̍ wānā mi̍ŋgīāā 
māa̍ ni̍ Mɛ̄lɛ̄ka̍, le̍la̍ŋ chɔ̍m kpa̍a̍yā nu̍mndo̍. 

2Nu᷄m cho̍ wāna̍ ki̍a̍lū ya᷅mɛ̍i̍ kpo̍u̍ wo̍ ni̍. Chɔ̍ŋ mā ki̍lu̍l wānāā yōŋgāā bɛ̍ndūa̍a̍ 
yāmɛ̍i̍, le̍ mā sɔ̄la̍ dɛ̍nɛ̍ pa̍lāā nda̍ nɔ̄ le̍ sɔ̄lāa̍ wo̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, vɛ̄ɛ̍nɛ̍ kpɛ̍ ŋ̄ māl lɛ̍ ni̍ŋ wānāā dɛ̍nɛ̍ wɔ̍ɔ̍ŋnda̍ mā hīōū lāchī 
a̍ yōŋgāa̍ kīōlɔ̄ɔ̍? Vɛ̄ɛ̍nɛ̍ kpɛ̍ Mɛ̄lɛ̄ka̍? 

4Wānāā dɛ̍nɛ̍ wɔ̍ɔ̍ŋnda̍ ha̍ā ā chō kēīyo̍ sɔ̄ɔ̍ŋ yōŋga᷄ŋ dīmīo̍o̍, ndu̍yɛ̍ mā kīālū 
yo̍ŋgāla̍ŋ kpe̍e̍kpe̍i̍. 

5Mɛ̄lɛ̄ka̍ Ya̍a̍wɛ̄ɛ̄, wāŋnda̍ ha̍ā ā chō wānāā nūmnda̍ nyɛ̄ pālāa̍ tūsīo̍o̍ chōo̍ 
kpe̍e̍kpe̍i̍. Wānāā ŋ̄ hɛ̄li̍ le̍ wāa̍ wānāā nūmnda̍ wa̍, wāŋnda̍ ha̍ā ā chō nda̍ nyɛ̄ 
kīndīlāa̍ hāndɔ̄ɔ̍ chōo̍ kpe̍e̍kpe̍i̍. 

6Ā chō kēīyo̍ wāŋ lāāndūāā vīi̍ya̍a̍ nɔ̍ lɛ̍ ŋ̄pīāāndū le̍ wa̍, a̍ wānāā lēkāa̍wa̍a̍ cho̍ 
na̍a̍ tɛ̄ɛ̄ŋ nda̍ dīūwo̍ kpe̍e̍kpe̍i̍. Vīi̍ya̍a̍ nɔ̍ le̍ ŋ̄fi̍nyā le̍ wa̍ bɛ̍ɛ̍, ma̍ wā nda̍ dīūwo̍. 

7Ā chō dīmīo̍o̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ chɔ̄ le̍. Mɛ̄lɛ̄ka̍ I̍sɔ̄lūɛ̍i̍ya̍, ō būūla̍ŋ 
pɛ̍ɛ̍ŋ a̍ nyɛ̄ na̍a̍ ŋ̄ chō tōsāa̍ wo̍ le̍.” 

8Nya̍ dīɔ̄mnda̍ ha̍ā, lā nɔ̍ si̍nā pɛ̄ŋgo̍o̍. Lɔ̍ɔ̍ kūɛ̍ɛ̍nɛ̍ nya̍ kīāndū yɛ̍ ni̍ŋ kɔ᷅l, nya̍ 
dīɔ̄mnda̍ ha̍ā? 

9Mɛ̄lɛ̄ka̍ to̍o̍si̍a̍a̍ nīla̍ŋ ndo̍ bāā ō tu̍i̍ī le̍? Ndu̍ to̍o̍si̍a̍a̍ hɔ̄lta̍ŋ ndo̍, bāā ō nɔ̍lā mbō 
chē le̍? 

10Ndu̍ tu̍sī lɛ᷅ŋnde̍ nyɛ̄ pālāa̍ chōo̍ ni̍ le̍ ndi̍ sīlāa̍. Lā nɔ̄ o̍ kɔ̄l ō tu̍sī nya̍ nyɛ̄ pālāa̍ 
chōo̍, le̍ nyɛ̄ nya̍ chō tōsāa̍ wo̍, le̍ nya̍ sīlāa̍ le̍? Ndu̍ cho̍ wāna̍ pɛ̍ɛ̍kū wa᷅ŋnda̍ wo̍, 
lā nɔ̄ o̍ kɔ̄l māā ō nɔ̍ kɔ᷅l kālu̍ le̍? 

11Mɛ̄lɛ̄ka̍ Ya̍a̍wɛ̄ɛ̄ o̍ si̍nā yi̍ya᷄ŋnda̍ wāna̍ chi̍o̍o̍ kpo̍u̍. 

Ō sīnā māā wāna̍ chi̍o̍o̍ kɔ̄l kālu̍ ndɔ̄ɔ̍ nyɛ̄ fo̍ndō fu̍u̍ o̍ cho̍ ni̍, a̍ ndu̍ Mɛ̍lɛ̄ka̍a̍ ni̍. 

12Mɛ̄lɛ̄ka̍ Ya̍a̍wɛ̄ɛ̄, wānāā ŋ̄ tūsī ha̍ā nyɛ̄ pālāa̍ chōo̍ le̍ nda̍ sīlāa̍ wa̍, ā pɛ̄l tɔ̄nɔ̄ɔ̍, 
nda̍ yɔ̍nūŋ ni̍ māā, wānāā ŋ̄ pɛ̄ɛ̄kū ha̍ā sa̍wāla̍ nu̍mnda̍ŋ nda̍. 

13Wānāā wāā le̍nde̍, mā lo̍ nda̍ pɛ̄ŋgīo̍o̍ kīo̍o̍ a̍ te̍le̍ŋ nyɛ̄ pālāa̍, ha̍a̍a̍, mbō lo̍ o̍ ko̍ŋ 
mī sɛ̄īla̍ wānāā dɛ̍nɛ̍ wɔ̍ɔ̍ŋnda̍ lā chūū tōūwɔ̄ɔ̄. 

14Mɛ̍lɛ̄ka̍ Ya̍a̍wɛ̄ɛ̄ o̍ kɛ̍ɛ̄ wa̍nāā ndūa̍a̍ le̍, 

ō me᷅l wa̍nāā ndūa̍a̍ cho̍ le̍ ndu̍ wa̍ le̍. 

15Sa̍kpōyɛ̍i̍ ī chō mīīŋgū o̍ tōŋgōla̍ kɔ̍ɔ̍sɔ̍ la̍ŋ, ni᷄ŋ o̍ nɛ̄ī tōnya̍a̍ chōo̍. Ndu̍yɛ̍ wānāa̍ 
cho̍ sa̍kpō Mɛ̄lɛ̄ka̍ o̍ hɔ̄l la̍ ki̍nɛ̍i̍, ā tūāl ni̍ŋ sa̍kpōyɛ̍i̍ Mɛ̄lɛ̄kɛ̍i̍ kɔ̄ɔ̄lī. 

16Bōōndi̍i̍ ya̍a̍mɔ̍ɔ̍wa̍ ā chīŋa̍la᷅ŋ ya̍ ve̍, ō nɛ̄ɛ̍nɛ̍ su̍ŋgū yɛ̍ le̍ ya̍ mbo̍ chīɔ̄ū ya̍ nda̍ 
o̍ bā? Bōōndi̍i̍ wānāā dɛ̍nɛ̍ wɔ̍ɔ̍ŋnda̍ ā chīŋa̍la᷅ŋ ya̍ ve̍, ō nɛ̄ɛ̍nɛ̍ si̍mu̍l lɛ̍ nda̍ le̍ ya̍? 

17Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ma̍la̍ ya̍ le̍, I̍ wa̍ lākɔ̄ chi̍e̍e̍ pīɔ̍m. 

18Mi̍ ma᷅l yi̍o̍o̍ chōo̍ cho̍o̍ kpe̍le̍ŋ a̍a̍, “I̍ hi᷅ŋ dēlɔ̄ɔ̄ fɔ̍.” O̍ ko̍ŋ, mi̍ nūm Mɛ̄lɛ̄ka̍ 
Ya̍a̍wɛ̄ɛ̄, chɔ᷅m ya̍ kāālā nu᷄m cho̍ le̍ te̍le̍ŋ o̍ te̍le̍ŋ ndo̍, ma̍ sāā ya̍ bāa̍. 

19Tē būūla᷄ŋ bɛ̍ndōo̍ ō lūɛ̄ī o̍ kɔ̄l nūu̍ ni᷄ŋ pɛ̍, nu᷄m dɛ̍ɛ̍nīāā ya̍ kɔ̄l lo̍ ni᷄ŋ ni̍. 

20Māsāa̍ lāka̍fāa̍, ā ye̍ē na̍āŋa᷅ŋndo̍ a̍ nūm te̍, nda̍ yɔ̍nūŋ ni̍ māā, māsāa̍ ki̍lūl ha̍ā 
wāŋnda̍ yāma̍ŋ a̍ sāwāla̍ ndāla̍ lāka̍fā la̍ŋ nda̍. 

21Tē ā bīī pɛ̍, ā yīīna᷅ŋ le̍ wānāā tōnya̍a̍ nyɛ̄ pālāa̍ tūsīo̍o̍ chōo̍, wa̍nāa̍ tɛ̍ɛ̍mbūū 
i̍sɔ̍ɔ̍ o̍ īsɔ̄ɔ̍ le̍ wa̍, mā kīlūl nda̍ yāma̍ŋ le̍ nda̍ dīūwo̍. 

22Kɛ̍ ya̍ ya̍, Mɛ̄lɛ̄ka̍ Ya̍a̍wɛ̄ɛ̍ cho̍ wāna̍ ma̍ndā ya̍ wo̍ ni̍, ndu̍yɛ̍ Mɛ̄lɛ̄ka̍ nūu̍, ndu̍ 
cho̍ Pōū Kpo̍o̍wa̍ ma̍ndā ya̍ wo̍ ni̍. 

23Ō chō wānāā dɛ̍nɛ̍ wɔ̄ɔ̍ŋnda̍ nyɛ̍ pālāa̍ tūsī chōo̍ le̍ yɔ̄ŋndā ndāla̍ wɔ̍ɔ̍ŋnda̍ŋ, 
ndu̍yɛ̍ mbō bāsu̍ nda̍ tɛ̍ɛ̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō chō nda̍ tɛ̄ɛ̄mbūū. 

Sa᷅m 95 

Chōndii̍ ̍Sa̍ŋgālɛī ̍Mɛl̄ɛk̄ɛi̍ ̍
1Lā hu᷄ŋ mī ŋ̄ hu᷄ŋ sa̍ŋgāla᷄ŋ Mɛ̄lɛ̄ka̍ Ya̍a̍wɛ̄ɛ̄. Lā ŋ̄ sōli᷅ŋ chōndu̍ŋ kɔ̄l kɛ̄ndɔ᷄ŋ, le̍ Pōū 
Kpo̍o̍wa̍ chi̍i̍ndīāā na̍a̍ wo̍. 

2Lā ŋ̄ hu᷅ŋnu᷅ŋ ndu̍ lāchī mī ŋ̄ me̍l ndu̍ ba̍li̍ka̍a̍. Lā ŋ̄ sōli᷅ŋ chōndu̍ŋ kɔ̄l kɛ̄ndɔ᷄ŋ le̍ 
ndu̍ sāŋgālāa̍. 

3Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū. Ndu̍ cho̍ māsā bɛ̍ndōo̍ mɛ̄lɛ̄ka̍a̍ 
chōo̍ kpo̍u̍ ni̍. 

4Ndu̍ chi̍e̍ēŋndo̍ ho̍ō kpo̍u̍ o̍ cho̍ o̍ bā ni̍, chɔ̍ŋ a̍ fo̍ndāŋndā yīŋgi̍lɛ̍i̍la̍ bɛ̄ndūla̍ŋ, 
mbo̍ kūā a̍ pēmbūŋ vīlɛ̄ɛ̄ŋ bɛ̄ndo᷄ŋ o̍ chi̍e̍ēŋndo̍ ni᷄ŋ. 

5Ndu̍ nɔ̍ kpāāyāa̍ pēe̍ mɛ̄ŋmā īhɛ᷄llo̍ chōo̍ ni̍, kāni̍ fo̍ndōle̍, ndu̍ to̍o̍si̍a̍a̍ ndu̍ ni̍. 
Lɛ̄ŋnde̍ŋ bɛ̍ɛ̍, ndu̍ nɔ̍ le̍ŋ kpāāyāa̍ chōo̍ ni̍, lɛ̄ŋndē o̍ to̍o̍si̍a̍a̍ a̍ bālā ndɔ̄la̍ŋ nde̍ŋ. 

6Lā hu᷄ŋ mī ŋ̄ hu᷄ŋ tu̍ndu᷄ŋ ndu̍ o̍ lābɛ̄ŋgu̍ ni̍ŋ mī ŋ̄ sōōlu̍u̍ ndu̍. 

Ŋ̄ bāŋnu᷅ŋ wūla̍ŋ Mɛ̄lɛ̄ka̍ Ya̍a̍wɛ̄ɛ̍ lāchī, o̍ to̍o̍si̍a̍a̍ na̍a̍ wo̍. 

7Kāni̍ fo̍ndōle̍, ndu̍ cho̍ Mɛ̄lɛ̄ka̍ nāa̍ ni̍, ndu̍yɛ̍ na̍a̍ ŋ̍ cho̍ wānāā o̍ cho̍ māndāa̍ wa̍ 
ni̍, sāa̍ ndūa̍a̍ o̍ nɔ̍ hɔ̄lte̍ŋ chōo̍ wa̍. Lā ya᷄ŋ ni᷅la̍ŋ pāa̍le̍ hāūle̍ŋ nde᷅ŋ mī lā tūēī nyɛ̄ 
o̍ di̍mi̍ wo̍. Ō dīmi̍ āā, 

8“Lā to̍sā bōllē kālāle̍ŋ mɛ̄ɛ̍ fi̍nyāā nyāa̍ ma̍māa̍ ā tōsa̍ Mɛ̍lu̍i̍bā yɛ̍ le̍, mɛ̄ɛ̍ nda̍ tōsa̍ 
a̍ te̍le̍ŋ ko̍ŋ o̍ lɛ̄ŋndē po̍lte̍ŋ Ma̍sāā yɛ̍ le̍. 

9Lo̍ŋ fi̍nyāā nyāā ma̍māa̍ ā tɔ̄ɔ̄nda̍ŋ ya̍ ni̍, mi̍ chē bɛ̍ɛ̍ ma̍ chā nyɛ̄ ya̍ I̍ to̍sa̍l nda̍ 
wo̍ ni̍. 

10Le̍ wɔ̄sīla̍ŋ be̍le̍-hi̍ɔ̍ɔ̍lu̍ I̍ wa̍ a̍ tu̍mbo̍o̍ a̍ wānāa̍ wa̍ a̍ te̍le̍ŋ ko̍ŋ nda̍. Mi̍ di̍mī a̍a̍, 
‘Wāŋnda̍ ha̍ā wānāa̍ so̍li̍ ya̍ dīōm nda̍ nda̍ chō ni̍. Ā kɛ̄ɛ̍ le̍ sāwāla̍ nīla̍ŋ chūa̍a̍.’ 

11Le̍ tu̍mbe̍ ya̍ I̍ dɔ̍u̍nu᷄ŋ a̍ nda̍ wo̍, mi̍ me̍na᷄ŋ, mi̍ di̍mī a̍a̍, ‘Nya̍ mi̍ lā sōlī ya̍ dīōm, 
lā lu̍e̍ī o̍ lɛ̄ŋndē ya̍ I̍ di̍mi̍ lē nya̍ kīo̍o̍, mī lā kɔ᷄ wa᷅ o̍ pɛ̄ŋgīo̍o̍ ni᷄ŋ nde̍ŋ ni᷄ŋ te̍.’ ” 

Sa᷅m 96 

Mɛl̄ɛk̄a̍ cho̍ Māsā Bɛn̍dōo̍ Kpo̍u̍ ni ̍
(Ko̍lo̍ni̍kō Tāso̍o̍ 16:23-33) 

1Lā sōli̍ cho̍ndu̍ŋ sɛ̍nɛ̄īyo̍ŋ le̍ Mɛ̄lɛ̄ka̍ Ya̍a̍wɛ̄ɛ̍ sāŋgālāa̍. Nya̍ wāŋnda̍ o̍ chi̍e̍ēŋndo̍ 
ni᷄ŋ kpo̍u̍, lā sōli̍ cho̍ndo̍ŋ mī lā sāŋgāla̍ Mɛ̄lɛ̄ka̍ Ya̍a̍wɛ̄ɛ̄. 

2Lā sōli̍ cho̍ndo̍ŋ le̍ Mɛ̍lɛ̄ka̍ Ya̍a̍wɛ̄ɛ̄, ndu̍yɛ̍ mī lā sāŋga̍la̍ ndu̍. Lēpāa̍ o̍ lēpāa̍ lā 
chɔ᷄m a̍ mɛ̄ɛ̍ o̍ chi̍i̍ndīāā wa᷅ŋndā chīe̍e̍ya̍ yɛ̍ o̍kɔ̄ɔ̄ 

3Lā dīmu̍l wa᷅ŋnda̍ o̍ lɛ̄ŋīī chēle̍ŋnde̍ ni᷄ŋ a̍ nāŋɔ̄ɔ̄ ndɔ̄ bɛ̍ndōo̍ o̍kɔ̄ɔ̄. Lā dīmu̍l 
wa᷅ŋnda̍ a̍ wa̍lta̍ ndɔ̄la̍ kɔ̄ndɔ̄fi̍lta̍ŋ o̍kɔ̄ɔ̄. 

4Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū, ō nɔ̄ mbō sɔ̍la̍ sāŋgālā bɛ̄ndōo̍. 

Ō nɔ̄ mbō sɔ̄la̍ bɛ̄ɛ̄le̍ŋ mbō hīōū mɛ̄lɛ̄ka̍a̍ kpo̍u̍. 

5Kāni̍ fo̍ndōle̍, mɛ̄lɛ̄ka̍a̍ wāŋnda̍ o̍ lɛ̄ŋnde̍ ni᷄ŋ a̍ so̍o̍lūū wa̍ ki̍nɛ̍i̍, ā cho̍ mɛ̍lɛ̄ka̍ā 
kpe̍e̍kpe̍i̍ le̍. Kɛ̍ Mɛ̄lɛ̄ka̍ Ya̍a̍wɛ̄ɛ̄ ndu̍, ndu̍ to̍o̍si̍a̍a̍ chi̍e̍ēŋndo̍ a̍ nyɛ̄ o̍ nyɛ̍ cho̍ lēni᷄ŋ 
ni̍. 

6Ō chō wāna̍ lēbɛ̄ɛ̄, ndu̍yɛ̍ mbo̍ wā wāna̍ kpāāyā bɛ̍ndū. Tē wānā lu̍ɛ̍ī dɔ̍ɔ̍ o̍ chīɛ̄ī 
ndɔ̄ɔ̍ ni᷄ŋ pɛ̍, ā chē kpāāya̍ ndɔ̄ bɛ̍ndōo̍ ā nāŋɔ̄ɔ̄ ndɔ̄ bɛ̍ndōo̍. 

7Nya̍ wāŋnda̍ kpo̍u̍ o̍ chi̍e̍ēŋndo̍ ni᷄ŋ, lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, lā sāŋga̍la̍ na̍ŋɔ̄ɔ̄ 
ndɔ̄ bɛ̍ndōo̍ a̍ kpāāya̍ ndɔ̄ bɛ̍ndōo̍. 

8Lā ke̍ Mɛ̍lɛ̄ka̍ Ya̍a̍wɛ̄ɛ̍ bɛ̍ɛ̍le̍ o̍ nɔ̍ le̍ sɔ̄lāa̍ le̍ŋ. Lā hu᷄ŋ a̍ kēla̍ŋ nāa̍ ndu̍ chu̍a̍, ndu̍yɛ̍ 
mī lā kūɛ̄ o̍ chīɛ̄ī ndɔ̄ɔ̍ ni᷄ŋ. 

9Lā tūndu̍ŋ mī lā sōōlu̍u̍ ndu̍, le̍ bɛ̍ɛ̍le̍ ndɔ̄le̍ bɛ̍ndūle̍ŋ. Nya̍ wāŋnda̍ kpo̍u̍ o̍ 
chi̍e̍ēŋndo̍ ni᷄ŋ, lā yɔ᷄ŋ si̍o̍ōŋnde̍, mī lā sōōlu̍u̍ ndu̍. 

10Lā dīmu̍l wa᷅ŋnda̍ o̍ lɛ̄ŋnde̍ ni᷄ŋ āā, “Mɛ̄lɛ̄ka̍ Ya̍a̍wɛ̄ɛ̄ cho̍ māsā bɛ̍ndōo̍ ni̍. 

Ō lo̍ o̍ ko̍ŋ mbo̍ tōōsīāā chi̍e̍ēŋndo̍ kpɛ̍ kpɛ̍ mɛ̄ɛ̍ o̍ nɔ̍ le̍ wāa̍ yɛ̍, ndu̍yɛ̍ wānā o̍ 
wānā fe̍ŋā ndu̍ o̍ bā kōŋ chōo̍ le̍. O̍ nɛ̄ī tōnya̍a̍ chōo̍ o̍ ki̍lūl lɛ᷅ŋnde̍ yāmɛ̍i̍ ni̍.” 

11Nyɛ̄ o̍ nyɛ̍ cho̍ o̍ ha̍la̍a̍ ni᷄ŋ cho̍o̍ cho̍o̍, a̍ o̍ chi̍e̍ēŋndo̍ ni᷄ŋ, lā dɔ̄ɔ̄nu̍ŋ nya̍a̍le̍. Pēe̍ 
mɛ̄ŋmā īhɛ᷄llo̍, a̍ nyɛ̄ o̍ nyɛ̄ cho̍ lēni᷄ŋ, lā bɔ̄ɔ̄lu̍u̍ bɔ̍ɔ̍lūū kɔ̄l kɛ̄ndɔ̄ɔ̍. 

12Yōndōla̍ŋ, a̍ nyɛ̄ o̍ nyɛ̍ cho̍ yōndōla̍ŋ ni᷄ŋ, lā dɔ̄ɔ̄nu̍ŋ nya̍a̍le̍. Yɔ̄mnde̍ o̍ būndɛ̍la̍ŋ 
ni᷄ŋ, lā dēŋi̍ cho̍o̍ cho̍o̍ a̍ nya̍a̍lo̍o̍, 

13Mɛ̄lɛ̄ka̍ Ya̍a̍wɛ̄ɛ̍ lāchī. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̍. 

Ō chō hūnɔ̄ɔ̍ le̍ mbō kīlu̍l chi̍e̍ēŋndo̍ yāmɛ̍i̍. 

Ō kīlūl ni̍ŋ chi̍e̍ēŋndo̍ yāmɛ̍i̍ o̍ nɛ̄i̍ sa̍kpō, ndu̍yɛ̍ mbō kīlu̍l wāŋnda̍ o̍ lɛ̄ŋnde̍ ni᷄ŋ 
ya᷅mɛ̍i̍ o̍ nɛ̄i̍ tōnya̍a̍ chōo̍. 

Sa᷅m 97 

Mɛl̄ɛk̄a̍ cho̍ Māsā le̍bo̍llo̍ kpo̍u̍ ni ̍
1Mɛ̄lɛ̄ka̍ Ya̍a̍wɛ̄ɛ̍ cho̍ māsā bɛ̍ndōo̍ kpo̍u̍ ni̍. Wāŋnda̍ o̍ chi̍e̍ēŋndo̍ ni᷄ŋ lā dɔ̄ɔ̄nu̍ŋ 
nya̍a̍le̍. Wānāa̍ cho̍ o̍ lɛ̄ŋīi̍ ho̍lnu̍ŋ pe̍ēla̍ mɛ̄ŋmā īhɛ᷄lta̍ŋ ni᷄ŋ nda̍, lā na᷄ŋ kɔ̍l. 

2Yu̍mbu̍ yu̍mbo̍o̍ chō ndu̍ ō bālāā si̍lɔ̍, lātūlu̍ a̍ nyūmmā tīŋgīsi̍ma̍ bɛ̍ndūa̍ŋ. 
Sa̍kpōyɛ̍i̍ a̍ tōnya̍a̍, lēchōo̍ māsāle̍ ndɔ̄le̍ŋ lē si᷄m ni̍. 

3Yīŋnde̍ŋ lē chō ndu̍ kɔ̄la̍ŋ lāchī, ndu̍yɛ̍ mi̍ lē wā ya̍a̍mɔ̍ɔ̍wa̍a̍ ndūa̍a̍ cho̍ ā bālāā 
wa̍ lūmīo̍o̍. 

4Hūnɔ̄ɔ̄ o̍ cho̍ nu̍a̍ā wo̍, nyɛ̄ ŋūāla̍lɛ̍ī ŋūāla̍lɛ̍ī cho̍ kīōlōo̍ wo̍, pa̍ŋgēle̍ kōŋ ō 
tēēŋgi̍a̍a̍ chi̍e̍ēŋndo̍ wa̍ke̍e̍. Chi̍e̍ēŋndo̍ ō hīīlu̍ŋ wɔ̍ŋa̍ wo᷅ŋa̍ a̍ nyɛ᷄ cho̍ yɔ̄nɔ᷄ŋndo̍ 
wo̍. 

5Lūāŋūŋ bɛ̄ndo᷄ŋ ŋ̄ chō tēŋgāa̍ māā ma̍ŋga̍ Mɛ̍lɛ̄ka̍ Ya̍a̍wɛ̄ɛ̍ lāchī, Māsānɔ̄ɔ̍ Mɛ̄lɛ̄ka̍ 
nɔ̍ chi̍e̍ēŋndo̍ ho̍ō kpo̍u̍ wo̍. 

6Nyɛ᷄m cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ, ŋ̄ chɔ᷄m kpe̍nde̍ke̍le̍ māā Mɛ̄lɛ̄ka̍ chō wāna̍ 
sa̍kpō, ndu̍yɛ̍ wāŋnda̍ o̍ lɛ̄ŋnde̍ ni᷄ŋ kpo̍u̍, ā chō nāŋɔ̄ɔ̄ ndɔ̄ bɛ̍ndōo̍ chɔ̄ɔ̍. 

7Wānāa̍ so̍o̍lūū nyɛ̄m chēle̍ŋndo̍ŋ nda̍, nda̍ ki̍nɛ̍i̍, a̍ cho̍ ha̍ā yōŋgāa̍ kīōlɔ̄ɔ̍ o̍ nyɛ̄m 
fo̍ndōŋ sōōlūūwo̍ŋ ni᷄ŋ nda̍, si̍ɔ̍mbu̍la̍ŋ lā bīī nda̍. Nya̍ mɛ̄lɛ̄ka̍a̍ chēle̍ŋnda̍ ki̍nɛ̍i̍, 
lā tūndu̍ŋ lā sōōlu̍u̍ Mɛ̍lɛ̄ka̍ Ya̍a̍wɛ̄ɛ̄. 

8O̍o̍ Mɛ̍lɛ̄ka̍ Ya̍a̍wɛ̄ɛ̄, wāŋnda̍ Sa̍a̍yɔ̄ŋ a̍ tu̍e̍ī a̍ nūm o̍kɔ̄ɔ̄ ma̍ dūāūnu᷄ŋ nya̍a̍le̍. 
Wāŋnda̍ o̍ chi̍o̍o̍ŋ Chu̍dā a̍ cho̍ kɔ̄l kɛ̄ndɔ̄ɔ̍ kpe̍e̍kpe̍i̍, kāni̍ fo̍ndōle̍, le̍ yāmɛ̍ī nu᷄m 
ŋ̄ kīlūl ni̍ŋ wa᷅ŋnda̍ ve̍. 

9Nūm Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ māsāa̍ chi̍e̍ēŋndo̍ kpo̍u̍ cho̍o̍ ni̍. Ā chō ō bɛ̄ndū ā 
hīōū mɛ̄lɛ̄ka̍a̍ kpo̍u̍. 

10Wānāa̍ ka̍a̍la̍ Mɛ̄lɛ̄ka̍ Ya̍a̍wɛ̄ɛ̍ wa̍ ki̍nɛ̍i̍, lā tu᷄l yɔ᷅ŋ wɔ̄ɔ̍ŋndo̍ lēyɛ̄. Kāni̍ fo̍ndōle̍, 
wānāa̍ cho̍ Mɛ̄lɛ̄ka̍ o̍ hɔ̄l sa̍kpō wa̍, māndāa̍ Mɛ̄lɛ̄ka̍ māndā yo̍o̍mūlā ndāla̍ŋ ni̍, 
ndu̍yɛ̍ mbō chīīndi̍a̍a̍ yōōmūlā ndāla̍ŋ wānāā dɛ̍nɛ̍ wɔ̍ɔ̍ŋnda̍ o̍ bā. 

11Wānāa̍ cho̍ sa̍kpō Mɛ̄lɛ̄ka̍ o̍ hōl la̍, nda̍ nyɛ̄ wa̍wo̍ŋ Mɛ̄lɛ̄ka̍a̍ ō dīāndū cho̍o̍ ni̍. 
Ndu̍yɛ̍ wānāa̍ cho̍ sa̍na̍a̍ Mɛ̄lɛ̄ka̍ o̍ hɔ̄l la̍, nda̍ wa᷅ a̍ kɔ̄ltā kɛ̄ndɛ̄ ni̍. 

12Nya̍ wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ ki̍nɛ̍i̍, lā wa᷄ a̍ kɔ̄ltā kɛ̄ndɛ̄, kāni̍ fo̍ndōle̍, 
le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l nya̍ wo̍. Lā lōōnu̍ŋ nyɛ᷅ Mɛ̄lɛ̄ka̍ kāsīo̍o̍ ō tōsa̍l nya̍ 
wo̍, ndu̍yɛ̍ mī lā me᷄l ndu̍ ba̍li̍ka̍a̍. 

Sa᷅m 98 

Mɛl̄ɛk̄a̍ cho̍ Māsāa̍ le̍ Chie̍̍ēŋndo̍ kpo̍u̍ ni ̍
1Lā sōli̍ chōndi̍i̍ sɛ̍nɛ̄īye̍ le̍ Mɛ̄lɛ̄ka̍ Ya̍a̍wɛ̄ɛ̍ sāŋgālāa̍. Kāni̍ fo̍ndōle̍, ō tōsa̍ sɔ̄ɔ̍ŋ 
kɔ̄ndɔ̄fi̍li̍ŋ bɛ̄ndū. 

Ō yēm chɔ̄ūwo̍ a̍ kpāāya̍ ndɔ̄ bɛ̍ndōo̍, ndu̍yɛ̍ a̍ dīāllūŋ ndɔ̄ŋ ka̍la᷄ŋ. 

2Mɛ̄lɛ̄ka̍ Ya̍a̍wɛ̄ɛ̄ to̍sa̍ mi̍ wānāā ndūa̍a̍ sīnā māā ō yēm ya̍a̍mɔ̍ɔ̍wa̍a̍ ndūa̍a̍. 

Ō chɔ᷄m wāŋnda̍ o̍ lɛ̄ŋnde̍ ni᷄ŋ kpe̍nde̍ke̍le̍, mɛ̄ɛ̍ o̍ cho̍ wānā sa̍kpō yɛ̍. 

3Ō lōōnu̍ŋ bu̍ŋgɛ̄ī o̍ chūe̍l wāŋnda̍ I̍sɔ̄lūɛ̍i̍ le̍ nda̍ kāālā ndɔ̍ cho̍ le̍ te̍le̍ŋ o̍ te̍le̍ŋ 
ndo̍ chɔ̄mndo̍, ndu̍yɛ̍ mbō wa᷄ sa̍kpō a̍ nda̍ ve̍. Wāŋnda̍ o̍ chi̍e̍ēŋndo̍ ni᷄ŋ kpo̍u̍, ā 
chē mɛ̄ɛ̍ Mɛ̄lɛ̄ka̍ nāa̍ ō yēm ya̍a̍mɔ̍ɔ̍wa̍a̍ ndūa̍a̍ yɛ̍. 

4Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, lā sōli̍ cho̍ndu̍ŋ kɔ̄l kɛ̄ndɔ᷄ŋ o̍ Mɛ̍lɛ̄ka̍ Ya̍a̍wɛ̄ɛ̄ 
lo̍. Lā sāŋga̍la̍ ndu̍ o̍ chōndo̍ŋ ni᷄ŋ. 

5Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄ o̍ chōndo̍ŋ ni᷄ŋ a̍ tōwāla̍ŋ. Lā sāŋga̍la̍ ndu̍ a̍ tōwa̍la̍ŋ, 
ndu̍yɛ̍ a̍ nyɛ̄m chāāŋ kɛ̄ndɛ̄ kɛ̍ndɛ̄ŋ chēle̍ŋ. 

6Lā hɔ᷄ŋ pu᷅tɛ̍nɛ̍i̍la̍ŋ, ndu̍yɛ̍, a̍ la̍ cho̍ lēēlā vīsīla̍ŋ nda̍ŋ, ndu̍yɛ̍ mī lā tōsa̍ bɔ̄ɔ̄lūū kɔ̄l 
kɛ̄ndɔ̄ɔ̍ Mɛ̄lɛ̄ka̍ Ya̍a̍wɛ̄ɛ̍ lāchī, Māsa̍ nāā Bɛ̍ndōo̍. 

7Pēe̍ mɛ̄ŋmā īhɛ᷄llo̍, a̍ nyɛ̄ o̍ nyɛ̍ cho̍ lēni᷄ŋ, lā bɔ̄ɔ̄lu̍u̍ bɔ̍ɔ̍lūū kɔ̄l kɛ̄ndɔ̄ɔ̍. Nya̍ 
wāŋnda̍ o̍ chi̍e̍ēŋndo̍ ni᷄ŋ kpo̍u̍, lā sōli̍ cho̍ndo̍ŋ. 

8Pēēla̍ŋ lā tīɔ̍ɔ̍m ba᷅la̍ŋ, ndu̍yɛ̍ pēmbo᷄ŋ mī lā sōli̍ chōndu̍ŋ kɔ̄l kɛ̄ndɔ᷄ŋ dīōm pīlɛ̍. 

9Mɛ̄lɛ̄ka̍ Ya̍a̍wɛ̄ɛ̄ lāchī nya̍ nɔ̍ ni̍ mī lā sōli̍ mu̍ŋ, kāni̍ fo̍ndōle̍, ō chō hūnɔ̄ɔ̍ le̍ mbō 
hu᷄ŋ mbō kīlu̍l chi̍e̍ēŋndo̍ yāmɛ̍ī. 

Ō kīlūl ni̍ŋ wa᷅ŋnda̍ o̍ chi̍e̍ēŋndo̍ ni᷄ŋ ya᷅mɛ̍i̍ o̍ nɛ̄i̍ sa̍kpō, ndu̍yɛ̍ mbō kīlu̍l wāŋnda̍ 
o̍ lɛ̄ŋnde̍ ni᷄ŋ ya᷅mɛ̍i̍ o̍ nɛ̄ī tōnya̍a̍ chōo̍. 

Sa᷅m 99 

Mɛl̄ɛk̄a̍ cho̍ Māsā Bɛn̍dōo̍ kpo̍u̍ ni ̍

1Mɛ̄lɛ̄ka̍ cho̍ Māsā Bɛ̍ndōo̍ ni̍. Wāŋnda̍ o̍ lɛ̄ŋnde̍ ni᷄ŋ, sīōōŋnde̍ nɔ̄ mī ī bīī nya̍ le̍ 
ndu̍. 

Ō chō īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍ o̍ nyāā lākūmba᷅ŋnda̍ chōo̍. Ndu̍yɛ̍ 
lɛ̄ŋnde̍ŋ lē chō nyīīyāa̍ ndu̍ lāchī. 

2Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānā bɛ̍ndū Sa̍a̍yɔ̄ŋ chi̍e̍e̍. Ndu̍ cho̍ māsāa̍ lɛ̄ŋnde̍ kpo̍u̍ 
cho̍o̍ ni̍. 

3Mɛ̄lɛ̄ka̍, wāŋnda̍ kpo̍u̍ ā chō nu̍m sāŋgālā, kāni̍ fo̍ndōle̍, le̍ mɛ̄ɛ̍ ŋ̄ chō ō bɛ̄ndū, 
ndu̍yɛ̍ mi̍ dīōlā nūmnda̍ŋ lā wā dīōlā īsīōōŋndā bɛ̄ndū yɛ̍. Ā chō wāna̍ kāsī. 

4Māsa̍ bɛ̍ndōo̍, ā chō wāna̍ kpāāyā bɛ̍ndū, ndu̍yɛ̍ ma̍ kāālā wāa̍ sa̍kpō. 

A̍ to̍sa̍ mi̍ sa̍kpōyɛ̍i̍ ī wā wāŋnda̍ tɛ̄ɛ̄ŋ. 

A̍ to̍sa̍ mi̍ sɔ̄ɔ̍ŋ wā ni᷅ŋ kɔ̄la̍ŋ o̍ nɛ̄ī tōnya̍a̍ chōo̍, ndu̍yɛ̍ a̍ o̍ nɛ̄i̍ sa̍kpōo̍ chōo̍ I̍sɔ̄lūɛ̄ī. 

5Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍. Lā sōōlu̍u̍ ndu̍ o̍ kpe̍ŋgbe̍i̍ ndɔ̍ lēmāsāa̍ 
lāchī, kāni̍ fo̍ndōle̍, Mɛ̄lɛ̄ka̍ kāsīo̍o̍ o̍ cho̍ ni̍. 

6Mūu̍sē nda̍ E̍lɔ̄ŋ, nda̍ wa̍ wānāā ndūāā so̍līāā lāsa̍lāa̍ ni̍. Wānāā nda̍ a̍a̍ pi̍ɛ̍ī ndu̍ 
wa̍, Sa̍a̍mi̍ɛ̍ɛ̄ o̍ wa̍ ō pīlɛ̍. Wāŋnda̍ ha̍ā tē nda̍ a̍a̍ ko̍ŋu̍l Mɛ̄lɛ̄ka̍ Ya̍a̍wɛ̄ɛ̍ lāchī pɛ̍, ō 
tūēī nda̍ dīōm. 

7Mi̍ Mɛ̄lɛ̄ka̍ sūāā nāa̍ nda̍ chūā o̍ yu̍mbu̍ yu̍mbu̍ i̍kpu̍ŋgbāa̍ ni᷄ŋ. Mi̍ wāŋnda̍ ha̍ā ā 
tūsi᷄ŋ o̍ sāwāla̍ o̍ ke̍ nda̍ la̍ŋ bɛ̄ŋgu̍, ndu̍yɛ̍ a̍ pɛ̄ɛ̄kūlā o̍ ke̍ nda̍ la̍ŋ. 

8O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, tē wāŋnda̍ ha̍ā nda̍ a̍a̍ nyu̍na̍ nu̍m dīōm le̍ nyɛ̄ 
o̍ nyɛ̄ pɛ̍, a̍ mu̍li̍ nda̍ dīōm. Mi̍ chē bɛ̍ɛ̍ ma̍ tūsī nda̍ nyɛ̄ pālāa̍ chōo̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ, kɛ̍ ma̍ chɔ̄m nda̍ māā Mɛ̄lɛ̄ka̍ ma᷅l wa᷅ŋnda̍ le̍ yɔ̄ŋndā ndāla̍ wɔ̍ɔ̍ŋnda̍ŋ 
ndo̍ ŋ̄ chō ni̍. 

9Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ndu̍yɛ̍ mī lā sōōlu̍u̍ ndu̍ o̍ pēmbīī ndūɛ̄ī 
kāsīe̍i̍. Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, Mɛ̄lɛ̄ka̍ kāsīo̍o̍ o̍ cho̍ ni̍. 

Sa᷅m 100 

Chōnde̍i ̍le̍ Mɛl̄ɛk̄a̍ sāŋgālāa̍ 
1Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, lā sōli̍ cho̍ndu̍ŋ kɔ̄l kɛ̄ndɔ᷄ŋ le̍ Mɛ̄lɛ̄ka̍ 
Ya̍a̍wɛ̄ɛ̍ sāŋgālāa̍. 

2Lā sōōlu̍u̍ Mɛ̍lɛ̄ka̍ Ya̍a̍wɛ̄ɛ̄ a̍ kɔ̄l kɛ̄ndɛ̄. Lā hu᷄ŋ ndu̍ lāchī a̍ chōndo̍ŋ sōlīo̍o̍. 

3Lā sīna̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̍ ndu̍ cho̍ Mɛ̄lɛ̄ka̍ ni̍. Ndu̍ to̍o̍si̍a̍a̍ na̍a̍ ni̍, ndu̍yɛ̍ 
le̍ ndu̍ na̍a̍ ŋ̄ chō ni̍. Na̍a̍ ŋ̍ cho̍ wānāā ndūa̍a̍ ni̍, sāa̍ ndūa̍a̍ o̍ cho̍ māndāa̍ wa̍. 

4Lā kēēku̍ o̍ dīōlā ba̍lu̍ chīɛ̄ī ndɔ̄ɔ̍ la̍ŋ, mī lā lūɛ̄ī a̍ ndu̍ ba̍li̍ka̍a̍ mēllo̍. Lā lūɛ̍i̍ o̍ la̍u̍ 
ba̍lu̍ chīɛ̄ī ndɔ̄ɔ̍ wo̍ a̍ ndu̍ sāŋgālāa̍. Lā me᷄l ndu̍ ba̍li̍ka̍a̍, ndu̍yɛ̍ mī lā sāŋga̍la̍ ndu̍. 

5Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ kɛ̍ndɛ̄. Kāālā ndɔ̍ cho̍ le̍ te̍le̍ŋ o̍ te̍le̍ŋ 
ō chō le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ ō chō sa̍kpō le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 101 

A̍ būŋgɛī̄ Māsā Bɛn̍dōo̍ ō chūe̍l Mɛl̄ɛk̄a̍ ve̍ o̍kɔɔ̄ ̄
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ chōnde̍i̍ sōlī a̍ dīīkɔ᷄ŋndo̍, ndu̍yɛ̍ a̍ sa̍kpōyɛ̍i̍ o̍kɔ̄ɔ̄, ndu̍yɛ̍ 
nūm ya̍ I̍ cho̍ chōnde̍i̍ he̍ī sōlī ni̍. 

2I̍ cho̍ mānda᷄ŋ, ma̍nda᷄ŋndo̍ pīla̍ le̍ mī to̍sa̍ mī ka̍ālā nīla̍ŋ lā wa᷄ sa̍kpō. Lɔ̍ɔ̍ kūɛ̍ɛ̍nɛ̍ 
ŋ̄ chō yɛ̍ hūnɔ̄ɔ̄ nāa̍ ya̍ chu̍a̍? I̍ cho̍ tōsā mī ka̍ālā nīla̍ŋ lā wa᷄ sa̍kpō o̍ ya̍ lo̍ chi̍ɛ̍ī 
ni̍ŋ. 

3Nyɛ̄ o̍ nyɛ̍ cho̍ sūɛ̍i̍ dɛ̍nɛ̍ wɔ̍ɔ̍ŋ, I̍ ye̍e̍mā ni̍ŋ mī che᷅ ndi̍ a̍ lēhɔ̄l te̍. Wānāa̍ fa̍ŋa̍ŋ 
ha̍ā o̍ nɛ̄i̍ Mɛ̄lɛ̄ka̍a̍ chōo̍ wa̍, I̍ tu̍l ka̍ālā ndāla̍ŋ lēyɛ̄. I̍ ye̍e̍ma̍ bɛ̍ɛ̍ mī sɔ̍ɔ̍ŋgu̍u̍ wānāā 
wāā le̍nde̍ i̍kɛ̍i̍ le̍. 

4Ka̍fāla̍ŋ nyɛ̄ pɔ̄mbɔ̄ bɛ̍ɛ̍ I̍ ye̍e̍mā ni̍ŋ mī lā hōlnu̍ŋ ya̍ le̍. I̍ ye̍e̍mā ni̍ŋ bɛ̍ɛ̍ mī 
sɔ̍ɔ̍ŋgu̍u̍ dɛ̍nɛ̍ wɔ̍ɔ̍ŋndo̍ īkɛ̄i̍ le̍. 

5Wānāa̍ ba̍lū a̍ chāāŋāā ndāa̍ o̍ lāsōndō wa̍, I̍ cho̍ chīī a̍ nda̍. Wānā o̍ wāna̍ cho̍ 
wāna̍ yōŋgā, mbo̍ wā wānā he̍e̍la᷄ŋ, I̍ chɛ᷅la᷅ŋ ni̍ŋ a̍ nda̍ le̍. 

6Wānāa̍ cho̍ sa̍kpō wa̍, I̍ cha᷅ ni̍ŋ nda̍ nyīnā o̍ lɛ̄ŋnde̍ŋ nde᷅ŋ ni᷄ŋ, mī chɛ̍l nda̍ mā 
wa᷄ o̍ fo̍ndā ni̍ lēmāsāa̍. Wānāa̍ cho̍ sa̍kpō, ā nɔ̍ tɔ̍ɔ̍ya̍ŋ o̍ tɔ̍ɔ̍ya̍ŋ te̍ wa̍, nda̍ ya̍ I̍ 
chɛ᷅l ni̍ŋ ni̍ mā tōsa̍l la̍ wa̍llo̍. 

7Wānāa̍ hu̍ī wa᷅ŋnda̍ wa̍, ō pīlɛ̍ bɛ̍ɛ̍ I̍ chɛ᷅l ni̍ŋ mbō wa᷄ o̍ ya̍lo̍ chi̍ɛ̍ī ni̍ŋ te̍. Wānāā 
lāchōōwāa̍ ki̍nɛ̍i̍, ō pīlɛ̍ bɛ̍ɛ̍ I̍ chɛ᷅l ni̍ŋ mbō fūla̍ ya̍ o̍ hɔ̄l te̍. 

8Le̍ īdīi̍ a̍ īchɔ̄l, I̍ wa᷅ ni̍ŋ wa̍nāā dɛ̍nɛ̍ wɔ̍ɔ̍ŋnda̍ tɛ̄ɛ̄mbūūwo̍ o̍ lɛ̄ŋnde̍ŋ nde᷅ŋ ni᷄ŋ. 
Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, I̍ cho̍ chīī a̍ nda̍, mī so̍li̍ nda̍ kpo̍u̍ o̍ chi̍e̍e̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ni᷄ŋ. 

Sa᷅m 102 

A̍ pīɛī̄lē po̍ chu̍a̍pīāāndu̍ cho̍ o̍ dɛn̍ɛ ̍pālāa̍ niŋ᷄ ndo̍ ō pīɛi̍ ̍le̍ŋ o̍kɔɔ̄ ̄
1O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍e̍i̍ pi̍ɛ̍īlē nīle̍ŋ, ya̍ŋ ni᷅la̍ŋ o̍ pīɛ̄īlē ya̍ I̍ cho̍ nu̍m le̍ ya̍ 
mālāa̍ le̍ŋ. 

2Tē dɛ̍nɛ̍ pa̍lāa̍ ō kōma̍l la̍ pɛ̍, yāndi̍i̍ mu̍lūl la̍ kɔ̄ɔ̍ le̍. Tē I̍ nyu̍na̍ nu̍m dīōm le̍ 
mālāa̍ pɛ̍, yāndi̍i̍ ya̍ŋ ni᷅la̍ŋ o̍ pīɛ̄īlē nīle̍ŋ, mā ke̍le̍ŋa̍ ya̍ dīōm mūlī. 

3Kāni̍ fo̍ndōle̍, mɛ̄ɛ̍ ku᷄mnde̍ ī lō nu̍a̍ā wānā chi᷅ lɛ̍ le̍ yɛ̍, le̍nde̍ yōōmū nūu̍ lō ni̍. 
Pāa̍le̍ŋ kpo̍u̍ lā tūūlu̍ ya̍ kpɛ̍i̍kpɛ̍i̍ māā lēyīŋ. 

4I̍ yɔ̍nu̍ŋ mɛ̄ɛ̍ nda̍ nīɔ̄ū nīɔ̄ū nu̍a̍ā bīllo̍ mā fūli̍ ndu̍ yɛ̍. Ye̍e̍mɛ̍i̍ nyɛ̄ dīāā bɛ̍ɛ̍ i̍ bi̍ī lɛ̍ 
ya̍ le̍. 

5I̍ nya̍u̍ ni᷅ŋ mi̍ lo᷅ pāāla̍ŋ kpo̍sōŋ, a̍ kūŋndā ya̍ I̍ cho̍ chōo̍ cho̍o̍ a̍ nyɛ̄ nɛ̄īyāa̍ la̍ŋ. 

6I̍ yɔ̍nu̍ŋ ni᷅ŋ mɛ̄ɛ̍ hu̍o̍o̍ ō wā nu̍a̍ā o̍ lɛ̄ŋndē po̍lte̍ŋ ni᷄ŋ yɛ̍, mɛ̄ɛ̍ hu̍o̍o̍ ō wā nu̍a̍ā 
ndu̍ pīlɛ̍ yo̍lo̍lɛ̄, o̍ pɔ̄mndo̍ ni᷄ŋ yɛ̍. 

7I̍ nɔ̍lā lɛ̍ mī ku̍mbū hɔ̄lte̍ŋ mī lɔ̍l te̍. Mɛ̄ɛ̍ yōūwo̍ ō wā nu̍a̍ā ndu̍ pīlɛ̍ yo̍lo̍lɛ̄ o̍ 
chīɛ̄īyo̍ chōo̍ yɛ̍, le̍nde̍ ya̍ I̍ yɔ̍nu̍ŋ ni̍. 

8Ya̍a̍mɔ̍ɔ̍wa̍a̍ nīa̍a̍ ā cho̍ ya̍ nīīlōo̍ māmɔ̄ɔ̍ kpɛ᷅ŋ. Wāŋnda̍ ā chō ya̍ māmɔ̄ɔ̍ 
kpe̍e̍kpe̍i̍, ma̍ chūā ni᷅ŋ dīōlā nīla̍ŋ māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ chōo̍. 

9Pūlta̍ŋ, la̍ŋ la̍ cho̍ ni᷅ŋ nyɛ̄ nī di̍a̍a̍ ni̍. Mɛ̍mɛ̍ma̍ fu̍lā ya̍ o̍ lāhɔ̄l la̍ŋ, ma̍ŋ ma̍ cho̍ ni᷅ŋ 
mɛ̄ŋmā nīma̍ ko̍la᷄ŋ ni̍, 

10kāni̍ fo̍ndōle̍, a̍ tu̍mbe̍ ka̍la̍ ka̍lā ŋ̄ dɔ̄ɔ̄nu᷄ŋ a̍ ya̍ wo̍. 

A̍ chu̍a̍ ya̍ māchūāā, ma̍ vīāū ya̍ fo̍ko̍lo̍. 

11Mɛ̄ɛ̍ wūndu̍le̍ŋ lē kēlēŋā nu̍a̍ā lōo̍ īchɔ̄l lɛ̍, le̍nde̍ yōōmū nūu̍ ō chō ni᷅ŋ lōo̍ ni̍. I̍ 
cho̍ ni᷅ŋ māā bīl nyāma̍lɛ̍i̍. 

12Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, ā chō īchāli̍ o̍ kpe̍ŋgbe̍i̍ nu̍m lēmāsāa̍ chōo̍ le̍ fɛ̍ɛ̍ŋ a̍ 
fɛ̍ɛ̍ŋ. Le̍ fɛ̍ɛ̍ŋ a̍ fɛ̍ɛ̍ŋ, wāŋnda̍ ā wā ni̍ŋ lo̍o̍nɔ᷄ŋndo̍ a̍ nūm o̍kɔ̄ɔ̄. 

13Ā chō chɔ̄nɔ᷄ŋ o̍ kpe̍ŋgbe̍i̍ nu̍m lēmāsāa̍ chōo̍, mā tu̍i̍i̍nu̍ŋ Sa̍a̍yɔ̄ŋ īnyīɛ̍ɛ̍. Te̍le̍ŋ 
ŋ̄ tūīīnūŋ ndu̍ ni̍ŋ i̍nyi̍ɛ̍ɛ̍ yo̍ ō fūūlu̍u̍. Te̍le̍ŋ ko̍ŋ kpe̍e̍kpe̍i̍ fu̍u̍lu̍u̍ ho̍ō ni̍. 

14Pōūta̍ cho̍ bɛ̍ɛ̍ Sa̍a̍yɔ̄ŋ nda̍ŋ, bu̍ɛ̍i̍yāā nūmnda̍ ā chūa̍ la̍ŋ nyɛ̄ kpe̍e̍kpe̍i̍. Bu̍ɛ̍i̍yāā 
nūmnda̍ ā chō a̍ kɔ̄l tāmbɛ̍i̍ bɛ̍ndōo̍, kāni̍ fo̍ndōle̍, le̍ mɛ̄ɛ̍ Sa̍a̍yɔ̄ŋ o̍ si̍mnu᷄ŋ 
chu̍ndo̍o̍ kpo̍so̍ŋ yɛ̍. 

15Wāŋnda̍ o̍ lɛ̄ŋnde̍ ni᷄ŋ, ā chō sīōōŋnde̍ nɔ̄ le̍ dīōla̍ Mɛ̍lɛ̄ka̍ Ya̍a̍wɛ̄ɛ̄ la̍ŋ. Ndu̍yɛ̍ 
māsāā bɛ̍ndūa̍a̍ o̍ chi̍e̍ēŋndo̍ ni᷄ŋ kpo̍u̍, sīōōŋnde̍ chō nda̍ bīyɔ̄ɔ̄ a̍ kpāāya̍ ndɔ̄ɔ̍. 

16Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, o̍ cho̍ Sa̍a̍yɔ̄ŋ mīŋgī tāŋgūl, ndu̍yɛ̍ mbō chɔ̄mnu̍ŋ 
wa᷅ŋnda̍ Sa̍a̍yɔ̄ŋ o̍ nāŋɔ̄ɔ̄ ndɔ̄ bɛ̍ndōo̍ ni᷄ŋ. 

17Wānāā ndūa̍a̍ cho̍ ā nɔ̍ lɛ̍ tīīnda᷄ŋ o̍ tīīnda᷄ŋ te̍ wa̍, ō chō pīɛ̄īlē ndāle̍ŋ tūēīyɔ̄ɔ̄ 
mbō mūli̍ nda̍ dīōm. 

Ō cho̍ nda̍ kɛ̄ɛ̄ dīōm mūlī le̍. 

18He̍ī ī nɔ̄ mī ī wa᷄ ī pōōnyīāā o̍ yāu̍ chōo̍, le̍ yu̍ŋgu̍la̍ hu᷅ŋ ni᷅ŋ o̍ sīɔ̄dīi̍ lāchīo̍o̍ ni᷄ŋ 
nda̍ŋ. O̍ ko̍ŋ, wānāa̍ vi̍lu̍ŋ ndɔ̍ bɛ̍ɛ̍ le̍ wa̍, mā hu᷄ŋ sa̍ŋgālā Mɛ̄lɛ̄ka̍ Ya̍a̍wɛ̄ɛ̄. 

19Ī nɔ̄ mī ī wa᷄ ī pōōnyīāā, māā Mɛ̄lɛ̄ka̍ Ya̍a̍wɛ̄ɛ̄ o̍ lo̍ o̍ fo̍ndāŋ ndɔ̍ kāsīo̍o̍ chōo̍ cho̍o̍, 
mbo̍ tōfā lɛ̄ŋ na̍nu᷄ŋ, 

ō lo᷄ ɛ̄chɛ̍nɛ̄, mbo̍ tōfā o̍ chi̍e̍ēŋndo̍ chōo̍, 

20le̍ mbō tūēī kūŋndā wānāā nda̍ dɔ̄ū o̍ chīɛ̄īlā mānyūmnda̍ŋ ni̍ŋ nda̍ ā wa̍ la̍ŋ, 
ndu̍yɛ̍ mbō chīīndi̍a̍a̍ wānāā nda̍ kīlu̍l yāmɛ̍i̍ māā ā nɔ̄ le̍ pīɔ̍mndo̍ sɔ̄lāa̍ wa̍. 

21Le̍ he̍ī, wāŋnda̍ ā nɔ̄ mā dīmi̍ a̍ Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄ Sa̍a̍yɔ̄ŋ chi̍e̍e̍, ndu̍yɛ̍ mā 
sāŋga̍la̍ ndu̍ Chūlu̍sɛ̄lɛ̄m chi̍e̍e̍, 

22te̍le̍ŋ o̍ te̍le̍ŋ tē lɛ̄ŋnde̍ a̍ māsɛ̄i̍ ī chūūŋgi̍āŋ le̍ Mɛ̄lɛ̄ka̍ Ya̍a̍wɛ̄ɛ̍ sōōlūūwo̍ pɛ̍. 

23Yōōmū nūu̍ fūlāa̍ tɛ̄ɛ̄ŋ ki̍nɛ̍i̍, mi̍ Mɛ̍lɛ̄ka̍ Ya̍a̍wɛ̄ɛ̄ so̍lī ya̍ yōōmūa̍ŋ. Mbo̍ kīālū 
yōōmū nūu̍ lēchōo̍. 

24O̍o̍ Mɛ̄lɛ̄ka̍ nūu̍, yāndi̍i̍ ki̍a̍lū yōōmū nūu̍ ō bīŋgī le̍. O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ ŋ̄ chō ni̍. 

25Nu᷄m to̍o̍si̍a̍a̍ chīyīī chi̍e̍ēŋndo̍ ho̍ō ō si᷄m chōo̍ ve̍ o̍ kāndɔ᷄ŋndo̍ ni̍. 

A̍ bālā nūmnda̍ŋ, ma̍ tōōsīāā ha̍la̍a̍ chōo̍ cho̍o̍, a̍ nyɛ̄ o̍ nyɛ̍ cho̍ lēni᷄ŋ. 

26Chi̍e̍ēŋndo̍ ni̍, a̍ ha̍la̍a̍ ā fāŋāŋ, kɛ̍ nūm ā chō yōōmū le̍ fɛ̍ɛ̍ŋ a̍ fɛ̍ɛ̍ŋ. Mā sīɔ̍ŋ māā 
kōlā. Mā to̍sa̍ mā sīmnu᷄ŋ mɛ̄ɛ̍ kōlāa̍ ō cho̍ nu̍a̍ā yɛ̍, ndu̍yɛ̍ mā fāŋa̍ŋ. 

27Kɛ̍ nūm nūm, le̍ te̍le̍ŋ o̍ te̍le̍ŋ a̍ fe̍ŋāŋ te̍, ndu̍yɛ̍ yōōmū nūmndo̍ ō nɔ̍ la̍mɛ̍ɛ̍lu̍ le̍. 

28Wānāa̍ cho̍ nu̍m sōōlūūwo̍ wa̍, chūāūwāā ndāa̍ ā wānūŋ ni̍ŋ o̍ bā ndāa̍ chōo̍ 
yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ ni̍ŋ o̍ pi᷅lɛ̍ le̍. Ndu̍yɛ̍ chūāūwāā nda̍ vīālū ni̍ŋ nda̍ bɛ̍ɛ̍, 
ā wā ni̍ŋ nda̍ māndāa̍ nyɛ̄ o̍ nyɛ̄ yɔ̍nūŋ ni̍ŋ o̍ pi᷅lɛ̍ le̍. 

Sa᷅m 103 

Kāālā Mɛl̄ɛk̄a̍ nɔ ̄le̍ wānāā ndūa̍a̍ wo̍ 
1I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā a̍ kɔ̄l nūu̍ kpo̍u̍, ndu̍yɛ̍ a̍ yīya᷄ŋ nūu̍ kpo̍u̍. I̍ cho̍ dīōlā 
ndɔ̄la̍ kāsī la̍ŋ sāŋgālā. 

2I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā a̍ kɔ̄l nūu̍ kpo̍u̍. Ndu̍yɛ̍ I̍ pu̍ɛ̍ɛ̍nūŋ ni̍ŋ a̍ kɛ̄ndɛ̄i̍ 
ndūɛ̍i̍ le̍. 

3Ō ma᷄l na̍a̍ le̍ yɔ̄ŋndā nāāla̍ wɔ̍ɔ̍ŋnda̍ŋ, ndu̍yɛ̍ mbo̍ sīŋgī nāā o̍ nāa̍ wa̍ na̍a̍ o̍ ŋ̄dīāl. 

4Ō to̍sa̍ mi̍ ŋ̄ fūlā pīɔ̍mndo̍ o̍ bā, ndu̍yɛ̍ mbo̍ chɔ̄m na̍a̍ kāālā ndɔ̍ cho̍ le̍ te̍le̍ŋ a̍ 
te̍le̍ŋ ndo̍, mbo̍ tūīīnu᷄ŋ na̍a̍ īnyīɛ̍ɛ̍. 

5Ō tōsa̍ mi̍ ŋ̄ hīnī kɔ̄l mɛ̍ɛ̄ a̍ nyɛ̄m kɛ̄ndɛ̄ŋ o̍ ke̍ na̍a̍ wo̍ŋ, le̍ mī ŋ̄ wa̍ māā chūāā 
pīāāndū le̍ te̍le̍ŋ o̍ te̍le̍ŋ, ndu̍yɛ̍ mī ŋ̄ nɔ̍ dīāllūŋ kāla᷄ŋ mɛ̄ɛ̍ kōwɔ̍ɔ̍ ō wā nu̍a̍ā yɛ̍. 

6Wānāā nda̍ chō nyɛ̄ pālāa̍ tūsīo̍o̍ chōo̍ wa̍, Mɛ̍lɛ̄ka̍ Ya̍a̍wɛ̄ɛ̍ su̍ŋgū le̍ nda̍ ni̍, mbō 
tōsa̍ mā sɔ̄la̍ di̍la̍ ndāla̍ŋ. 

7Nyɛ̄ o̍ nyɛ̄ ndu̍ o̍o̍ kɛ̍ɛ̍si̍a̍a̍ le̍ tōsāa̍, mbo̍ chɔ̄m Mūu̍sē kpo̍u̍. Mbo̍ tōsā mi̍ wāŋnda̍ 
I̍sɔ̄lūɛ̄ī a̍ cha᷅ kpāāya̍ ndɔ̄ bɛ̍ndōo̍. 

8Mɛ̍lɛ̄ka̍ Ya̍a̍wɛ̄ɛ̄ o̍ cho̍ wāna̍ īnyīɛ̍ɛ̍, ndu̍yɛ̍ mbo̍ wā wāna̍ īkɛ̄ndɛ̄. 

Ō cho̍ wa᷅na̍ dɔ̍ɔ̍nu᷄ŋ tu̍mbe̍ chɔ̍ chɔ̍ le̍, ndu̍yɛ̍ ō chō wāna̍ ka̍a̍la̍ ŋ̄wāŋndā chīe̍e̍ le̍ 
te̍le̍ŋ o̍ te̍le̍ŋ. 

9Ō cho̍ wa᷅na̍ chɔ̍m wānā ŋ̍sɔ̍ɔ̍ŋ cho̍o̍ le̍ te̍le̍ŋ o̍ te̍le̍ŋ te̍. Ndu̍yɛ̍ ō cho̍ wa᷅na̍ dɔ̍ɔ̍nu᷄ŋ 
tu̍mbe̍ a̍ wānā mbō wa᷄ a̍ tu̍mbe̍ ko̍ŋ le̍ fɛ̍ɛ̍ŋ a̍ fɛ̍ɛ̍ŋ te̍. 

10Mbō tūsi̍ na̍a̍ nyɛ̄ pālāa̍ chōo̍ le̍ yɔ̄ŋndā nāāla̍ wɔ̍ɔ̍ŋnda̍ŋ, ndu̍yɛ̍ a̍ sɔ̄ɔ̍ŋ wɔ̍ɔ̍ŋ 
na̍a̍ ŋ̄ tōsā wo̍, kɛ̍ nyɛ̄ pālāā kōŋ ō fu̍u̍lūū a̍ yɔ̄ŋ wɔ̄ɔ̍ŋ na̍a̍ ŋ̄ tōsā wo̍ le̍. 

11Mɛ̄ɛ̍ ha̍la̍a̍ ō chō nu̍a̍ā la̍nda̍ŋ a̍ chi̍e̍ēŋndo̍ yɛ̍, le̍nde̍ kāāla̍ Mɛ̄lɛ̄ka̍ cho̍ le̍ te̍le̍ŋ o̍ 
te̍le̍ŋ ndo̍, ō chō ō bɛ̄ndū le̍ wānāa̍ so̍o̍lūū ndu̍ wa̍ ni̍. 

12Mɛ̄ɛ̍ bā pāa̍le̍ŋ lē chāŋndo̍ ō chō nu̍a̍ā la̍nda̍ŋ a̍ bā le̍ de᷅llo̍ yɛ̍, le̍nde̍ Mɛ̄lɛ̄ka̍ fāŋa̍ 
yɔ̄ŋndā nāāla̍ wɔ̍ɔ̍ŋnda̍ŋ na̍a̍ kūēē ni̍, mbo̍ kūɛ̄ a̍ la̍ŋ pɔ̍ɔ̍li̍. 

13Mɛ̄ɛ̍ fi̍nyāa̍ ō wā nu̍a̍ā wāna̍ īkɛ̄ndɛ̄ o̍ chūāūwāā ndūa̍a̍ lo̍ yɛ̍, le̍nde̍ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ wāna̍ īkɛ̄ndɛ̄ nāa̍ wānāa̍ so̍o̍lūū ndu̍ wa̍ chūā ni̍. 

14Kāni̍ fo̍ndōle̍, Mɛ̄lɛ̄ka̍ sīnā mɛ̄ɛ̍ o̍ to̍o̍si̍a̍a̍ na̍a̍ yɛ̍, 

ō sīnā māā a̍ pūūlōo̍ o̍ to̍o̍si̍a̍a̍ na̍a̍ ni̍. 

15Na̍a̍ ŋ̄wāŋndā chīe̍e̍, ŋ̄ chō māchūāā mɛ̄ɛ̍ bīllo̍ ō chō nu̍a̍ā yɛ̍. Mɛ̄ɛ̍ pe̍e̍ŋge̍la̍ŋ lā 
pɛ̄ɛ̄ŋgā nu̍a̍ā mī lā wa̍ nāŋɔ̄ɔ̍ yōndōo̍ ni᷄ŋ yɛ̍, le̍nde̍ na̍a̍ ŋ̄ chō ni̍. 

16Kɛ̍ dīmīo̍o̍ nu̍a̍ā mī hūēīye̍ ī hɔ᷄ŋ, mī pe̍e̍ŋge̍la̍ŋ nda᷅ŋ lā kēēndu̍ŋ. Wānā si̍nā lɛ̍ 
bɛ̍ɛ̍ māā lāpe̍e̍ŋge̍ la̍ wa̍ lo̍ŋ te̍. 

17-18Kɛ̍ wānāa̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ wa̍, kāālāa̍ Mɛ̄lɛ̄ka̍ Ya̍a̍wɛ̄ɛ̄ cho̍ te̍le̍ŋ 
o̍ te̍le̍ŋ ndo̍, ndu̍ o̍ ka̍a̍lā nda̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ wānāā chu̍ā sa̍wāla̍ ndɔ̄la̍ŋ 
mā tōsā nyɛ᷅ o̍ di̍mūl nda̍ wo̍ wa̍, wānāā kāŋ chūāūwāā nda̍ vēlū wa̍ chūāūwāā 
ndāa̍ bɛ̍ɛ̍, dɛ̍nɛ̍ kɛ̍ndɔ̄ɔ̍ Mɛ̄lɛ̄ka̍ tōsāl nda̍ ni̍. 

19Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ kpe̍ŋgbe̍i̍ ndɔ̍ lēmāsāa̍ chōo̍ cho̍o̍. Ndu̍yɛ̍ ndu̍ cho̍ 
māsāa̍ le̍ chi̍e̍ēŋndo̍ kpo̍u̍ ni̍. 

20Nya̍ ki̍i̍la̍a̍ Mɛ̄lɛ̄ka̍ Ya̍a̍wɛ̄ɛ̄ wa̍ lā sāŋga̍la̍ ndu̍, nya̍ ki̍i̍la̍a̍ kpāāyāā bɛ̍ndūa̍a̍ to̍sā 
nyɛ᷅ Mɛ̄lɛ̄ka̍ hɛ̄na̍ŋndo̍, ndu̍yɛ̍ mī lā tūɛ̄ī ndu̍ dīōm nda̍. 

21Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, nya̍ wānāā kpāāyāā bɛ̍ndūa̍a̍ cho̍ o̍ ha̍la̍a̍ ni᷄ŋ nda̍, 
nya̍ bu̍ɛ̍īyāā ndūa̍a̍ to̍sā nyɛ᷅ o̍ hɛ̄na̍ŋndo̍ wa̍. 

22Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, nya̍ nyɛ̄ o̍ nyɛ̄ yōōmāā o̍ to̍o̍si̍a̍a̍ a̍ ba̍lā ndɔ̄la̍ŋ, mi̍ 
lā wā o̍ fo̍ndāŋndā o̍ cho̍ māsāa̍ chōo̍ la̍ŋ. I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā a̍ kɔ̄l nūu̍ 
kpo̍u̍. 

Sa᷅m 104 

Sāŋgālāa̍ le̍ Mɛl̄ɛk̄a̍ to̍o̍sia̍̍a̍ nyɛ ̄o̍ nyɛ ̄fe̍e̍ wo̍ 
1I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā a̍ kɔ̄l nūu̍ kpo̍u̍. O̍o̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, ā 
chō ō bɛ̄ndū. Kpāāyāa̍, a̍ bɛ̄ɛ̄le̍ŋ lā chō māchūāā nyɛ̄ nūm chu̍ɛ̍i̍na᷄ŋ. 

2Nyɛ̄ wa̍wo̍ŋndo̍ ō chō nu̍m ō bālāā si̍lɔ̍, mɛ̄ɛ̍ wāŋndo̍ ō pīndā pīndāŋ nu̍a̍ā kōlāa̍ 
yɛ̍. Ma̍ lō o̍ ko̍ŋ ma̍ tōōsīāā ha̍la̍a̍ chōo̍ cho̍o̍, mɛ̄ɛ̍ nda̍ tūāndū nu̍a̍ā tɛ̍ndīi̍yo̍ yɛ̍. 

3Ndu̍yɛ̍ ma̍ sīmī sūŋgbu̍ma̍ sa̍a̍ fo̍ndā nūm cha̍lāa̍ wa̍ŋ, o̍ mɛ̄ŋma̍ cho̍ o̍ ha̍la̍a̍ ni᷄ŋ 
nda̍ŋ chōo̍ kpe̍e̍kpe̍i̍. Tē a̍ wa̍ hūnɔ̄ɔ̍ pɛ̍, o̍ yu̍mbu̍ yu̍mbu̍ i̍kpu̍ŋgbāa̍ chōo̍ ŋ̄ chāl 
ni̍, mɛ̄ɛ̍ wāŋndo̍ ō chāl nu̍a̍ā o̍ nyɛ̄ su̍a̍a̍ ā nāŋndo̍ ni᷄ŋ yɛ̍, mī hūēīye̍ hūŋ a̍ nūm. 

4Hūēīye̍ chō māchūāā māā ki̍i̍la̍a̍ nu̍m. Yīŋndē wūle̍ wu᷅le̍le̍ŋ, lē chō māchūāā māā 
bu̍ɛ̍i̍yāā nūm. 

5Ma̍ lō o̍ ko̍ŋ, ma̍ tōōsīāā chi̍e̍ēŋndo̍ o̍ chīyīī ndūɛ̍i̍ chōo̍, ma̍ sīmī ndu̍ yi̍, ndu̍yɛ̍ 
wānā o̍ wānā fe̍ŋā ndu̍ o̍ bā kōŋ chōo̍ le̍. 

6Mɛ̄ŋmā yīŋgi̍lɛ̍i̍ma̍ bɛ̍ndūa̍ŋ, mā wa᷄ mā pɛ̄ŋgɛ̄la᷄ŋ o̍ chi̍e̍ēŋndo̍ chōo̍ kpo̍u̍, mɛ̄ɛ̍ 
nda̍ pɛ̄ŋgɛ̄lā nu̍a̍ā kōlāa̍ o̍ nyɔ̄ɔ̍ chōo̍ yɛ̍. Ndu̍yɛ̍ mi̍ mɛ̄ŋnda̍ŋ mā kūmbū lūāŋūŋ 
bɛ̄ndo᷄ŋ kpo̍u̍. 

7Kɛ̍ mɛ̄ɛ̍ ŋ̄ dēŋu̍l ma̍ŋ, mi̍ mā fāŋa᷄ŋ. Mɛ̄ɛ̍ ma̍ tu̍e̍ī dēŋī ŋ̄ dēŋi̍ wo̍, mi̍ mā kēlēŋā 
mālɔ̄ɔ̄ chɔ̍chɔ̍. 

8Mi̍ mā hēl o̍ lūāŋūŋ bɛ̄ndo᷄ŋ chōo̍ ndu̍yɛ̍, mi̍ mā tūāl o̍ dɛ̍ŋgbɛ̍la̍ŋ ni᷄ŋ o̍ pēmbo᷄ŋ 
tɛ̄ɛ̄ŋ, O̍ fo̍ndāŋ ŋ̄ tōōsi̍a̍a̍ le̍ mī mā wa᷄ lo̍ŋ ndo̍. 

9Ma̍ lō o̍ ko̍ŋ, ma̍ hēndūl ma̍ŋ pɛ̄ŋgu̍la̍ŋ chɛ̍chɛ̍, ko̍ŋ to̍sā ni̍, mā ku̍mbū lɛ̍ 
chi̍e̍ēŋndo̍ kpo̍u̍ le̍. 

10Ma̍ tōsā mi̍ pēēla̍ŋ lā būlī lɛ̄ŋ o̍ dɛ̍ŋgbɛ̍la̍ŋ ni᷄ŋ o̍ pēmbo᷄ŋ tɛ̄ɛ̄ŋ, mi̍ mā wā 
hīōūwɔ̄ɔ̍ o̍ pēmbo᷄ŋ tɛ̄ɛ̄ŋ. 

11Mi̍ mā sīmnu᷄ŋ pe̍ēla̍ ko̍lāāla̍ŋ le̍ vīsīāā yōndūa̍a̍. Lo̍ŋ sōfɛ̍li̍a̍a̍ yōndūa̍a̍ ā kūā 
bo̍lōla̍ŋ pɔ̄ɔ̄līa̍a̍ ni̍. 

12Yōūwa̍ bɛ̍ɛ̍, o̍ pēēla̍ la̍ŋ kɔ̄ŋgɔ̍ nda̍ tōōsīāā wa̍a̍ŋīī ndɛ̄i̍ ni̍. Yɔ̄mīi̍ cho̍ o̍ pēēla̍ la̍ŋ 
kɔ̄ŋgɔ̍ ve̍, lēchōo̍ nda̍ chāl ni̍ mā sōlī cho̍ndo̍ŋ. 

13Mā lo̍ ɛ̄chɛ̍nɛ̄ pɔ̍, mā yɔ̍ŋ pīɔ̍ɔ̍ o̍ pēmbo᷄ŋ chōo̍, ndu̍yɛ̍ mā tōsa̍ mī nyɛ̄ dīa̍a̍ wa᷄ o̍ 
chi̍e̍ēŋndo̍ ni᷄ŋ ta̍u̍ ta̍u̍. 

14Mā to̍sa̍ mī bīllo̍ pūi̍ le̍ mī chɔ̄ūlūa̍a̍ ā dē. Ndu̍yɛ̍ mā to̍sa̍ mī wāŋnda̍ tōsa̍ chīɔ̄ɔ̄ŋ 
ndāa̍ŋ, mī tɔ̄lɔ̄ɔ̄la̍ŋ lā na᷄ŋ, mā sɔ̄la̍ nyɛ̄ dīa̍a̍. 

15Ndu̍yɛ̍ mā tōōsi̍a̍a̍ mūɛ̄īmā mākīle̍pīi̍ya̍ŋ a̍ kōmɔ̄ɔ̄lā tɔ̄lɔ̄ɔ̄lā ndāla̍ŋ ndu̍yɛ̍ mā 
na᷄ŋ kɔ̄l. Mā tōōsi̍a̍a̍ vɛ̄lɛ̄ chūɛ̄īmā ɔ̄li̍fīi̍mā nda̍ sūūnūŋ, le̍ mā nīŋgi̍la̍ wa̍ŋ, ndu̍yɛ̍ 
mā sɔ̄la̍ nyɛ̄ dīāā nda̍ dīā mā sɔ̄la̍ dīāllūŋ kāla᷄ŋ ndo̍. 

16Yɔ̄mīī si̍dāāve̍ Le̍ba̍nɔ̄ŋ, Mɛ̄lɛ̄ka̍ Ya̍a̍wɛ̄ɛ̄ yɔ̄mīī ndūɛ̍i̍ o̍ tɔ᷅l le̍ bɛ̍ɛ̍, mī ī wā 
mɛ̄ŋnda̍ŋ sɔ̄lāa̍ ta̍u̍ le̍ te̍le̍ŋ o̍ te̍le̍ŋ, le̍ pɔ̄ɔ̄līa̍a̍. 

17Lo̍ŋ yōūwa̍ ā tāŋgūl wa̍a̍ŋīī ndɛ̄i̍ ni̍. O̍ yɔ̄mīi̍ pa̍īŋnde̍ chōo̍ yōūwāā yɔ̄ɔ̄yāa̍ ā 
tāŋgūl wa̍a̍ŋīī ndɛ̄i̍ ni̍. 

18Chūīŋāā yōndūa̍a̍ bɛ̍ɛ̍, o̍ lūāŋūŋ bɛ̄ndo᷄ŋ chōo̍ nda̍ kūā di̍o̍la̍ŋ ni̍. Chūīŋāā 
ba̍ndi̍la̍a̍, o̍ pōūta̍ŋ tɛ̄ɛ̄ŋ nda̍ vīŋīŋ ni̍. 

19Ma̍ lō o̍ ko̍ŋ ma̍ tōōsīāā pāŋge̍i̍, le̍ yɛ̍ yi̍ɔ̍ɔ̍ chɔ̄mndo̍ sīālte̍ŋ tɛ̄ɛ̄ŋ a̍ wɔ̄ɔ̄le̍ŋ. Ndu̍yɛ̍ 
pāa̍le̍ŋ bɛ̍ɛ̍ lē sīnā te̍le̍ŋ le̍ de᷅l lo̍. 

20Ma̍ tōōsīāā nyūmnda̍ŋ le̍ mī mā tōl īchɔ̄l. Ndu̍yɛ̍ tē mā tōl dɔ̍ɔ̍ pɛ̍, vīsīa̍a̍ yōndūa̍a̍ 
ā fūla̍ dīo̍la̍ŋ. 

21Kpɔ̍kūŋāā fɔ̍ŋndu̍a̍a̍, ā wā pɛ̍ɛ̍līa̍a̍ le̍ vi̍sīa̍a̍ bīyɔ̄ɔ̍, ndu̍yɛ̍ mā fūlā nyɛ̍ dīāā Mɛ̄lɛ̄ka̍ 
tōōsi̍a̍a̍ le̍ nda̍ wo̍ nūūwāa̍. 

22Tē pāa̍le̍ lē sɛ̄ dɔ̍ɔ̍ pɛ̍, ā mīīŋgu̍ŋ, ā kɔ᷄ hi̍ni᷄ŋ o̍ bɛ̄mɛ̍lta̍ ndāla̍ŋ. 

23O̍ ko̍ŋ, mi̍ wāŋnda̍ chi̍e̍e̍ya̍ nda̍ kūɛ̄ wa̍lta̍ ndāla̍ŋ, mā lo̍ wa̍lta̍ŋ ha̍a̍a̍ mī pāa̍le̍ŋ 
lē de᷄l. 

24O̍o̍ Mɛ̄lɛ̄ka̍ Ya̍a̍wɛ̄ɛ̄, wa̍lta̍ ŋ̄ tōsa̍ la̍ŋ lā chō lā bɔ̄ɔ̍. 

A̍ kɔ̄l kālu̍ nu̍mndo̍ ŋ̄ lo̍ o̍ ko̍ŋ ni̍, ma̍ tōōsīāā nyɔ̄ɔ̍ŋ mu᷅ŋ kpo̍u̍. Ma̍ lō o̍ ko̍ŋ ma̍ pēī 
chi̍e̍ēŋndo̍ cha̍ a̍ nyāā yōōmāā. 

25To̍fa̍ wɔ̍ mɛ̄ɛ̍ pēe̍ mɛ̄ŋmā īhɛ᷄llo̍ ō tōŋgū, ndu̍yɛ̍ mbo̍ bāndū yɛ̍. Nyāā yōōmāa̍ ā 
su̍u̍ o̍ su̍u̍, 

ō pɔ̄mbɔ̄ ni̍, ō bɛ̄ndū ni̍, ā chō lēni᷄ŋ. 

26Lēcho̍ō dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ lā bālū ni̍. Līvīa̍a̍tāŋ vīsī 
bɛ̄ndu̍ ŋ̄ tōōsi̍a̍a̍ le̍ mbō wa᷄ pīsu̍lta̍ŋ lēni᷄ŋ ndo̍ bɛ̍ɛ̍ ō chō lēni᷄ŋ. 

27Nyāā yōōmāa̍ ha̍ā kpo̍u̍, nūm nda̍ tīīnda̍ŋ ni̍, le̍ nda̍ nyɛ̄ dīa̍a̍ kīo̍o̍ a̍ te̍le̍ŋnda̍ 
nda̍ yēēmā nyɛ̍ dīa̍a̍ la̍ŋ. 

28Ndu̍yɛ̍ mā si̍ɛ̍ndi̍ bāa̍, mā ke̍ nda̍ nyɛ̄ dīāā nda̍ nɔ̄ le̍ dīo̍o̍ wo̍, mā dē. Mā si̍ɛ̍ndi̍ 
bāa̍ mā ke̍ nda̍ nyɛ̄ dīa̍a̍ mā hīni̍ kɔ̄l. 

29Tē a̍ mu̍lu̍l dɔ̍ɔ̍ nda̍ kɔ̄ɔ̍ pɛ̍, sīōōŋīī bɛ̄ndūe̍i̍ bīī nda̍. Tē a̍ so̍li̍ dɔ̍ɔ̍ hūēīyīī ŋ̄ ke̍ 
nda̍ le̍ wāa̍ yōōmū ve̍ pɛ̍, ā vīŋnu᷄ŋ bɛ̍ɛ̍, ā mīīŋgu̍ o̍ pūūlu̍ nda̍ fūla̍ ni᷄ŋ ndo̍. 

30Tē a̍ yɔ̍ŋ vɛ̄lɛ̄ hūēīyīī nūm i̍i̍ yɔ̍ŋgū yo̍o̍mōo̍ ve̍ pɛ̍, nyāā yōōmāā chēle̍ŋ ā mīīŋgu̍ 
vɛ̄lɛ̄ o̍ fōōfo̍ ndāa̍. Mā to̍sa̍ vɛ̄lɛ̄ mī nyāā yōōmāā sɛ̄nɛ̄īya̍ ā mīīŋgu̍ o̍ chi̍e̍ēŋndo̍ 
chōo̍. 

31Mbɔ̄ māā kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō lo̍ le̍cho̍ō le̍ fɛ̍ɛ̍ŋ a̍ fɛ̍ɛ̍ŋ fɔ̍. Mbɔ̄ māā 
Mɛ̄lɛ̄ka̍ Ya̍a̍wɛ̄ɛ̄ o̍ wa̍ a̍ kɔ̄l kɛ̄ndɔ̄ɔ̍ le̍ te̍le̍ŋ o̍ te̍le̍ŋ a̍ wa̍lta̍ ndɔ̄la̍ o̍ to̍sa̍ la̍ŋ fɔ̍. 

32Tē Mɛ̄lɛ̄ka̍ Ya̍a̍wɛ̄ɛ̄ o̍ to̍fa̍ chi̍e̍ēŋndo̍ pɛ̍, lɛ̄ŋnde̍ŋ kpo̍u̍ lē hīīlu̍ŋ. Tē ō pīla̍ŋ 
lu̍a̍ŋūŋ bɛ̄ndo᷄ŋ pɛ̍, ku᷄mnde̍ fūla̍. 

33I̍ cho̍ hīōūwɔ̄ɔ̄ lāchī a̍ chōndo̍ŋ sōlīo̍o̍ le̍ Mɛ̄lɛ̄ka̍ Ya̍a̍wɛ̄ɛ̍ sāŋgālāa̍, ha̍a̍a̍ a̍ yōōmū 
nūu̍ mɛ̄ɛ̄lu̍la̍ŋ. I̍ cho̍ hīōūwɔ̄ɔ̄ lāchī a̍ Mɛ̄lɛ̄ka̍ nūu̍ sāŋgālāa̍ o̍ chōndo̍ŋ ni᷄ŋ, ha̍a̍a̍ a̍ 
mɛ̄ɛ̄lu̍la̍ yōōmū nūu̍. 

34Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̍l a̍ dīōmnda̍ ya̍ I̍ di̍mī o̍ chōnde̍i̍ ni᷄ŋ nda̍ŋ fɔ̍. 
Mɛ̄lɛ̄ka̍ Ya̍a̍wɛ̄ɛ̄, ndu̍ to̍sā ni̍ mī dɔ̍ɔ̍nu᷄ŋ nya̍a̍le̍. 

35Mbɔ̄ māā wānāā dɛ̍nɛ̍ wɔ̍ɔ̍ŋnda̍ ā wa̍ a̍ fa̍ŋāā ba̍ū o̍ chi̍e̍ēŋndo̍ ho̍ō ni᷄ŋ fɔ̍. Mbɔ̄ 
māā wānāā yɔ̄ŋ wɔ̄ɔ̍ŋnda̍ ā wa᷅ lɛ̍ o̍ chi̍e̍ēŋndo̍ chōo̍ le̍ fɔ̍. I̍ cho̍ Mɛ̄lɛ̄ka̍ Ya̍a̍wɛ̄ɛ̍ 
sāŋgālā a̍ kɔ̄l nūu̍ kpo̍u̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 105 

A̍ mɛɛ̄ ̍Mɛl̄ɛk̄a̍ māndā wa̍nāā ndūa̍a̍ yɛ ̍
(Ko̍lo̍ni̍kō Tāso̍o̍ 16:8-22) 

1O̍o̍ wāŋnda̍, lā me᷄l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍, mī lā pɛ̄l ndu̍ dīōla̍ŋ, lā chɔ᷄m a̍ nyɛ̄ o̍ 
to̍sa̍ wo̍ wāŋndā chīe̍e̍ya̍ tɛ̍ɛ̄ŋ. 

2Lā sōli̍ chōndu̍ŋ sa̍ŋgālā ndu̍ wo̍ŋ, lā chɔ᷄m a̍ wa̍lta̍ kɔ̄ndɔ̄fi̍ltā o̍ to̍sa̍ la̍ŋ. 

3Lā na᷄ŋ kɔ᷅l le̍ mɛ̄ɛ̍ na̍a̍ ŋ̄ chō mīāl ndɔ̄ yɛ̍. Wānāa̍ so̍o̍lūū Mɛ̄lɛ̄ka̍ Ya̍a̍wɛ̄ɛ̄ wa̍ kpo̍u̍, 
lā dɔ̄ɔ̄nu̍ŋ nya̍a̍le̍. 

4Lā tōfa̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mbō ke̍ nya̍ dīāllūŋ kāla᷄ŋ. Lā sōōlu̍u̍ ndu̍ le̍ 
te̍le̍ŋ o̍ te̍le̍ŋ. 

5-6Nya̍ fu̍la̍ o̍ pūlāle̍ E̍bīlāha᷅m nde̍ŋ chōo̍, ndu̍yɛ̍ mi̍ lā wā bu̍ɛ̍i̍yāā ndūa̍a̍ wa̍, nya̍ 
yu̍ŋgu̍ Che̍kɔ̍pū wo̍, wāna̍ ndɔ̍ o̍ hɛ̍li̍ wo̍, lā lōōnu̍ŋ a̍ wa̍lta̍ kɔ̄ndɔ̄fi̍ltā Mɛ̄lɛ̄ka̍ tōsa̍ 
la̍ŋ, ndu̍yɛ̍ a̍ ka̍a̍ma̍ālā ndɔ̄la̍ŋ, ndu̍yɛ̍ a̍ yāma᷅ŋ o̍ ki̍lu̍l ya̍a̍mɔ̍ɔ̍wa̍ mbō tūsī nda̍ 
nyɛ̄ pālāa̍ chōo̍ wo̍ŋ. 

7Ndu̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ni̍. Ndu̍ nɔ̍ kpāāyāa̍ chi̍e̍ēŋndo̍ chōo̍ kpo̍u̍ 
ni̍. 

8Kpe̍ma̍ ndɔ̍ o̍ yi̍i̍ a̍ na̍a̍ wo̍, ō pu̍ɛ̍ɛ̍nūŋ a̍ kpe̍ma̍ ko̍ŋ te̍, ndu̍ yɔ̍nūŋ ni̍ māā, būŋgāŋ 
ndɔ̄ɔ̍ŋ o̍ chūe̍l na̍a̍ a̍ yu̍ŋgu̍la̍ nāāla̍ŋ lēpūlā kɛ᷅ wo̍ŋ. 

9Kpe̍ma̍a̍ ho̍ō o̍ yi̍i̍ a̍ E̍bīlāha᷅m ni̍, ndu̍yɛ̍ mbo̍ chūēl Āa̍se̍ būŋgɛ̄i̍ ī kālā ka̍lā. 

10Ndu̍yɛ̍ mbo̍ sīīŋgūū kpe̍ma̍ ko̍ŋ sāwāa̍, mbo̍ kē Che̍kɔ̍pū sāwā ko̍ŋ, mbo̍ sīmnu᷄ŋ 
kpe̍ma̍ fɛ̍ɛ̍ŋ a̍ fɛ̍ɛ̍ŋndo̍ le̍ wāŋnda̍ I̍sɔ̄lūɛ̄ī. 

11Mbo̍ dīmī āā, “I̍ cho̍ nya̍ lɛ̄ŋndē Ke̍nāŋnde̍ŋ kē, mī lē wa᷄ nyɛ̄m nya̍ ŋ̄kɛ᷅.” 

12A̍ te̍le̍ŋ ko̍ŋ, I̍sɔ̄lūɛ̍i̍ya̍ ā ve᷄ bɛ̍ɛ̍ a̍ bɔ̍ɔ̍ le̍. Ku̍ndā pɔ̄mbu̍i̍i̍ni̍i̍ nda̍ wa̍ ni̍, ndu̍yɛ̍ 
mīālla̍ nda̍ wa᷄ o̍ lɛ̄ŋndē lēŋ ni᷄ŋ ni̍. 

13Ā wa᷄ bālɔ̄ɔ̍, ā chɛ᷄ŋ pɛ̍ lɛ᷅ŋnde̍ŋ nde᷅ŋ ā kūɛ̄ lɛ̄ŋnde̍ŋ nde᷅ŋ, ā chɛ᷄ŋ o̍ māsāle̍ŋ nde᷅ŋ 
bɛ̄ŋgu̍ pɛ̍, ā kūɛ̄ o̍ le᷅ŋ bɛ̄ŋgu̍. 

14Kɛ̍ a̍ bālɔ̄ɔ̄ nda̍ wa̍ ko̍ŋ ndo̍ kpo̍u̍, Mɛ̄lɛ̄ka̍ chɛ᷄l mī wānā o̍ wānā tu̍si̍ nda̍ nyɛ̄ 
pālāā chōo̍ le̍. Le̍ sa̍bū ndāa̍, mbo̍ sīlā māsāā bɛ̍ndūa̍a̍ āā, 

15“Wānā o̍ wānā pi̍lā wānāā ni̍a̍a̍ ya̍ I̍ hɛ̍li̍ wa̍ bāa̍ le̍. Wānā o̍ wānā yɔ᷅ŋ wānāa̍ 
su̍a̍ā le̍ Mɛ̍lɛ̄ka̍ wa̍ nyɛ̄ o̍ nyɛ̄ le̍.” 

16Mi̍ Mɛ̄lɛ̄ka̍ tōsā mi̍ yīmā bɛ̄ndūa̍ŋ mā dēl o̍ lɛ̄ŋndē ndāle̍ŋ ni᷄ŋ, ndu̍yɛ̍ mbo̍ tōsā 
mi̍ nyɛ̄ dīa̍a̍ chūū nda̍ o̍ lābā kpo̍u̍. 

17Kɛ̍ mbo̍ vīām wāŋndo̍ nda̍ lāchī I̍chi̍pī, ndu̍ yɔ̍nūŋ māā Chōo̍sɛ̍ ni̍, ō nda̍ a̍a̍ pi̍si̍ 
māā chɛ̄ wo̍. 

18Mi̍ wānāa̍ pe̍ndū Chōo̍sɛ̍ wa̍ ā ba᷄ŋ ndu̍ o̍ kpi̍ɔ̍ɔ̍, ndu̍yɛ̍ ma̍ bāā ndu̍ chīli̍ŋnde̍ o̍ 
lābo̍lō. 

19Chōo̍sɛ̍ wa̍ o̍ bīyɔ̄ɔ̍ ni᷄ŋ mi̍ Mɛ̄lɛ̄ka̍ tɔ̄ɔ̄nda᷄ŋ ndu̍, ha̍a̍a̍ mi̍ nyɛ̄ o̍ di̍mi̍ māā ō chō 
yɔ̄nɔ᷄ŋndo̍ ō chīŋā lāsōndō. 

20Mi̍ māsā bɛ̍ndōo̍ I̍chi̍pī o̍ di̍mī ma̍ kɔ̍ so̍lī Chōo̍sɛ̍, nāa̍ o̍ wa̍ o̍ chīɛ̄ī mānyūmndo̍ 
ni᷄ŋ nda̍, ndu̍yɛ̍ mbo̍ māl ndu̍. Māsā bɛ̍ndōo̍ I̍chi̍pī, o̍ wa̍ wānāā bɔ̄ɔ̍ bɔ̍ɔ̍ chi᷅la̍ŋndo̍, 
mbo̍ tōsā mi̍ Chōo̍sɛ̍ sɔ̄lā mālɔ̄ɔ̍. 

21Mi̍ Chōo̍sɛ̍ sīmnu᷄ŋ wa̍nā bɛ̍ndōo̍, o̍ māsāle̍ Māsāa̍ I̍chi̍pī le̍ŋ bɛ̄ŋgu̍. Mi̍ māsā 
bɛ̍ndōo̍ I̍chi̍pī o̍ si̍i̍ŋgūū ndu̍ wānā bɛ̍ndōo̍ le̍ lɛ̄ŋndē I̍chi̍pīle̍ŋ kpo̍u̍, 

22le̍ mī Chōo̍sɛ̍ ō nɔ̄ kpāāyāa̍ wānāa̍ wa̍ wa̍llo̍ māsā bɛ̍ndōo̍ o̍ bā bɛ̄ŋgu̍ wa̍ chōo̍, 
mbō chɔ᷄m nda̍ nyɛ̄ nda̍ nɔ̄ le̍ tōsāa̍ wo̍, ndu̍yɛ̍ mbō pɛ̄ɛ̄ku̍ wānāā bɛ̄ndūa̍a̍ wa̍ 
wa̍llo̍ māsā bɛ̍ndōo̍ I̍chi̍pī o̍ bā bɛ̄ŋgu̍ wa̍ sɔ̄ɔ̍ŋ kɔ̄l kālo̍ŋ. 

23O̍ ko̍ŋ kɔ̍ɔ̍lī, mi̍ I̍sɔ̄lūɛ̍i̍ya̍ ā tūūsū I̍chi̍pī, mi̍ yu̍ŋgu̍ Che̍kɔ̍pū wo̍ ho̍ō ā kɔ᷄ cha᷅l o̍ 
lɛ̄ŋndē lēŋ ni᷄ŋ māā wānāā lēkāa̍, le̍ŋ le̍ yɔ̍nūŋ māā lɛ̄ŋndē I̍chi̍pīle̍ŋ ni̍. 

24Mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ wānāā ndūa̍a̍ ā kūī ta̍u̍ ta̍u̍. Ndu̍yɛ̍, ma̍ sɔ̄lā 
kpāāyāa̍ ma̍ hīāū ya̍a̍mɔ̍ɔ̍wa̍a̍ ndāa̍. 

25Mi̍ Mɛ̄lɛ̄ka̍ Ya̍a̍wɛ̄ɛ̄ o̍ tōsā mi̍ wāŋnda̍ I̍chi̍pī a̍ tu᷅l wānāā ndūa̍a̍ lēyɛ̄, ndu̍yɛ̍ ma̍ 
tōsāl bu̍ɛ̍i̍yāā ndūa̍a̍ ha̍ā kāŋgālāa̍. 

26Mi̍ Mɛ̄lɛ̄ka̍ sōlī bu̍ɛ̍ī ndɔ̄ɔ̍ Mūu̍sē, a̍ E̍lɔ̄ŋ, wāna̍ o̍ hɛ̍li̍ wo̍, mbo̍ vīām nda̍ I̍chi̍pī. 

27Ma̍ kɔ᷄ to̍sā sɔ̄ɔ̍ŋ lākpālūŋ Mɛ̄lɛ̄ka̍ dīmu̍l nda̍ wo̍ŋ, ndu̍yɛ̍ a̍ ka̍a̍ma̍ālā ndɔ̄la̍ŋ, 
I̍chi̍pī lo̍ŋ. 

28Mi̍ Mɛ̄lɛ̄ka̍ tōsā mi̍ nyūmmā bɛ̄ndūa̍ŋ mā tūāl o̍ lɛ̄ŋndē I̍chi̍pīle̍ŋ ni᷄ŋ kpo̍u̍. Kɛ̍ a̍ 
ko̍ŋ kpo̍u̍, wāŋnda̍ I̍chi̍pī a̍ chɛ᷅l mā tōsa̍ nyɛ̄ o̍ di̍mi̍ wo̍ le̍. 

29Mbo̍ tōsā mi̍ pēēla̍ŋ I̍chi̍pī la̍ si̍mnu᷄ŋ ko̍o̍wa̍ŋ kpo̍so̍ŋ, ndu̍yɛ̍ sūūwa̍ o̍ pēēla̍ŋ 
I̍chi̍pī kpo̍u̍ ma̍ wū. 

30O̍ ko̍ŋ kɔ̍ɔ̍lī, mi̍ sɔ̄lla̍ ā chūā lɛ̄ŋndē I̍chi̍pīle̍ŋ kpo̍u̍, O̍ chīɛ̄ī lēmāsāa̍ ni᷄ŋ bɛ̍ɛ̍ ma̍ 
tīū kpo̍u̍. 

31Mi̍ Mɛ̄lɛ̄ka̍ tōsā mi̍ pēŋgi̍a̍a̍, a̍ nyāā kīsīa̍a̍ ā chūā lɛ̄ŋndē I̍chi̍pīle̍ŋ kpo̍u̍. 

32Mbo̍ tōsā mi̍ lōōŋ kpu̍ŋgbāŋ bɛ̄ndo᷄ŋ ŋ̄ dēlī O̍ lɛ̄ŋndē I̍chi̍pīle̍ŋ ni᷄ŋ kpo̍u̍, lātūlu̍ 
a̍ ta᷅ŋnda̍ŋ. 

33Mi̍ lōōŋ kpu̍ŋgbāŋ mu᷅ŋ a̍ ta᷅ŋmā māŋ mā tɛ̄ɛ̄mbūū yɔ̄mīī ndɛ̄i̍ mākīle̍pīi̍ye̍ kpo̍u̍, 
a̍ yɔ̄mīī ndɛ̄i̍ māfi̍kīi̍ye̍, ndu̍yɛ̍ a̍ yɔ̄m o̍ yɔ᷄m wa̍ o̍ lɛ̄ŋndē I̍chi̍pīle̍ŋ ni᷄ŋ. 

34O̍ ko̍ŋ kɔ̍ɔ̍lī, mbo̍ tōsā mi̍ so̍o̍nu̍a̍a̍ ā hūŋ, ma̍ tīū o̍ lɛ̄ŋndē I̍chi̍pīle̍ŋ ni᷄ŋ kpo̍u̍, ā 
wa̍ ha̍a̍a̍ nda̍ a̍a̍ chu̍ū chɔ᷅m te̍. 

35Yɔ̄m o̍ yɔ̄m pūīyāa̍ wa̍ o̍ lɛ̄ŋndē I̍chi̍pīle̍ŋ ni᷄ŋ, a̍ tɔ̄lɔ̄ɔ̄ o̍ tɔ̄lɔ̄ɔ̍ wa̍ o̍ chīɔ̍ɔ̍ŋ ni᷄ŋ, mi̍ 
so̍o̍nu̍a̍a̍ ha̍ā ā dīā la̍ŋ kpo̍u̍. 

36O̍ ko̍ŋ kɔ̍ɔ̍lī, mbo̍ dīū chūāūwāā pīāāndūāā tāsi̍a̍a̍ ve̍lu᷄ŋ I̍chi̍pī wa̍ kpo̍u̍. Po̍ tāse̍ 
o̍ po̍ tāse̍ ve̍lu᷄ŋ o̍ yu̍ŋgu̍ o̍ yu̍ŋgu̍ cho̍o̍, mbo̍ dīū nda̍ kpo̍u̍. 

37O̍ mɛ̄ɛ̄lu̍la̍ŋ kpɔ̍ŋ, mbo̍ sōlī I̍sɔ̄lūɛ̍i̍ya̍ o̍ lɛ̄ŋndē I̍chi̍pīle̍ŋ ni᷄ŋ, a̍ bāla̍ŋ lā pīāā cha̍ 
cha̍ a̍ ko̍o̍līi̍yo̍ŋ, ndu̍yɛ̍ a̍ ka̍ni̍ŋ hu̍mbo᷄ŋ. Ndu̍yɛ̍ nda̍ kpo̍u̍ ā wānu̍ŋ kɛ̍ndi̍a̍a̍, ma̍ 
wā a̍ dīāllūŋ kālā. 

38Mi̍ mālɔ̄ɔ̄ wāŋnda̍ I̍sɔ̄lūɛ̄ī a̍ ma̍l lo̍, tōsā mi̍ wāŋnda̍ I̍chi̍pī a̍ na᷅ŋ lākɔ̄l ta̍u̍, kāni̍ 
fo̍ndōle̍, sīōōŋnde̍ wa᷄ nda̍ ni᷅ŋ ta̍u̍ ta̍u̍ a̍ I̍sɔ̄lūɛ̍i̍ya̍. 

39Mi̍ Mɛ̄lɛ̄ka̍ hāndū wānāā ndūa̍a̍ yu̍mbu̍ yu̍mbu̍ īkpūŋgbāa̍ chōo̍, le̍ nda̍ nɛ̄īyo̍ 
chɔ̄mndo̍ īpāla̍. Mbo̍ yɔ̄ŋgū pa̍ŋgēle̍ lēyīŋndo̍, le̍ nda̍ nyɛ̄ wa̍wo̍ŋndo̍ kīo̍o̍ īchɔ̄l. 

40Mɛ̄ɛ̍ nda̍ nyūna̍ ndu̍ dīōm le̍ mbō ke̍ nda̍ nyɛ̄ māhīlōo̍, mbo̍ kē nda̍ wɔ̄lla̍, ndu̍yɛ̍ 
mbo̍ kē nda̍ nyɛ̄ dīa̍a̍ fūlāa̍ ɛ̄chɛ̍nɛ̄ ma̍ hīnī lākɔ̄l. 

41Mbo̍ kūmbī pōūwo̍, mi̍ mɛ̄ŋnda̍ŋ mā fūlā o̍ pōūwo̍ ni᷄ŋ, mi̍ mā kūā kōŋgi̍o̍o̍ o̍ 
lɛ̄ŋndē po̍lte̍ŋ ni᷄ŋ mɛ̄ɛ̍ pīo̍o̍ ō hīāū nu̍a̍ā yɛ̍. 

42Mbo̍ lōōnu᷄ŋ bu̍ŋgɛ̄ī ndūɛ̍i̍ O̍ chūe̍l bu̍ɛ̍ī ndɔ̄ɔ̍ E̍bīlāha᷅m ī kālā ka̍lā ve̍. 

43Mbo̍ sōlī wānāā ndūa̍a̍ o̍ hɛ̍li̍ wa̍ I̍chi̍pī, ndu̍yɛ̍ ma̍ fūlā a̍ chōndo̍ŋ sōlīo̍o̍ a̍ 
nya̍a̍lo̍o̍. 

44Mbo̍ kē nda̍ lɛ̄ŋndē kāa̍la̍ che᷅le̍ŋ māā nyɛ̄ ndā, ndu̍yɛ̍ mbo̍ kē nda̍ chīɔ̄ɔ̄ŋ wānāā 
chēle̍ŋnda̍ ā tōsa̍ wo̍ŋ māā nyɛ̄ ndā. 

45Le̍ sa̍bū o̍ to̍sa̍ mu᷅ŋ kpo̍u̍ wo̍ cho̍ ni̍, māā le̍ mī wāŋnda̍ I̍sɔ̄lūɛ̄ī a̍ to̍sa̍ nyɛ̄ o̍ nyɛ̄ 
sāwāla̍ ndɔ̄la̍ŋ lā dīmi̍. Ndu̍yɛ̍ a̍ nyɛ̄ o̍ nyɛ̄ o̍ di̍mu̍l nda̍ le̍ tōsāa̍. Sāŋgālāa̍ chō le̍ 
Mɛ̄lɛ̄ka̍ Ya̍a̍wɛ̄ɛ̄. 

Sa᷅m 106 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ cho̍ wānā kɛn̄dɛ ̄a̍ wānāā ndūa̍a̍ yɛ ̍
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. Lā me᷄l Mɛ̍lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, ō 
chō wānā kɛ̍ndɛ̄, kāālā ndɔ̍ cho̍ te̍le̍ŋ o̍ te̍le̍ŋ ndo̍, ō chō le̍ fɛ̍ɛ̍ŋ a̍ fɛ̍ɛ̍ŋ. 

2Wānā o̍ wānā cho̍ mbō chīi̍ sɔ̄ɔ̍ŋ kɔ̄ndɔ̄fi̍li̍ŋ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ wo̍ŋ chɔ̄m te̍. 
Wānā o̍ wānā cho̍ mbō sa̍ŋga̍la̍ ndu̍ mɛ̄ɛ̍ kpɛ̍ o̍ nɔ̍ le̍ sāŋgālāa̍ sɔ̄lāa̍ yɛ̍ le̍. 

3Wānāa̍ to̍sā sɔ̍ɔ̍ŋ o̍ nɛ̄ī sa̍kpō, le̍ te̍le̍ŋ o̍ te̍le̍ŋ ā chō sa̍kpō Mɛ̄lɛ̄ka̍ o̍ hɔ̄l la̍, ā pɛ̄l 
tɔ̄nɔ̄ɔ̍. 

4O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ lo̍o̍nu̍ŋ a̍ ya̍, bōōndi̍i̍ ŋ̄ chā ni̍ŋ wa̍nāā nūmnda̍ nyīnā 
ve̍, bōōndi̍i̍ ŋ̄ wā ni̍ŋ nda̍ chīīndīa̍a̍ ve̍, ya̍ bɛ̍ɛ̍ yi̍ya̍ŋ ya̍ chōo̍. 

5Dɛ̍nɛ̍ kɛ̍ndɛ̄ bɛ̄ndū wānāā nu̍m a̍ ŋ̄ hɛ̄li̍ wa̍ ā wā ni̍ŋ le̍ni̍ŋ ndo̍, to̍sa̍ ya̍ bɛ̍ɛ̍ mī de᷅ 
ndu̍ tɔ̄nɔ̄, O̍ ko̍ŋ, ya̍ bɛ̍ɛ̍ mī dɔ̍ɔ̍nu᷄ŋ nya̍a̍le̍ a̍ wānāā nūmnda̍ lātūlu̍, ndu̍yɛ̍ mī 
sa̍ŋga̍la̍ nu̍m na̍a̍ wānāā nūm a̍ cho̍ ha̍ā māā nyɛ̄m nu̍m ŋ̄kɛ᷅ wa̍. 

6Ŋ̄ tōsa̍ yɔ̄ŋ wɔ̄ɔ̍ŋndo̍, mɛ̄ɛ̍ fi̍nyāā nāā ma̍māa̍ ā tōsa̍ yɛ̍, 

ŋ̄ fāŋa̍ŋ o̍ nɛ̄i̍ Mɛ̄lɛ̄ka̍a̍ chōo̍, ndu̍yɛ̍ mi̍ ŋ̄ tōsā dɛ̍nɛ̍ wɔ̍ɔ̍ŋ bɛ̄ndū bɛ̍ndōo̍. 

7Bōōndi̍i̍ fi̍nyāā nāā ma̍māa̍ ā wa̍ sīndɛ̄ I̍chi̍pī ve̍, sɔ̄ɔ̍ŋ kɔ̄ndɔ̄fi̍li̍ŋ o̍ tōsa̍ nda̍ tɛ̄ɛ̄ŋ 
ndo̍ŋ ki̍nɛ̍i̍, ā chūe̍ mu̍ŋ nyɛ̄ o̍ nyɛ̄ le̍. Sɔ̄ɔ̍ŋ kɛ̍ndɛ̄ŋ o̍ tōsa̍l nda̍ ki̍nɛ̍i̍ yo̍ŋ, ma̍ 
pūɛ̄ɛ̄nu̍ŋ a̍ mu̍ŋ. Mɛ̄ɛ̍ nda̍ fūūlu̍u̍ o̍ Pēē Si̍a̍ŋā Mɛ̄ŋmā Īhɛ᷄llo̍, ma̍ lō o̍ ko̍ŋ ma̍ sīmūl 
Mɛ̄lɛ̄ka̍ Bɛ̄ndōo̍ Kpo̍u̍. 

8Kɛ̍ le̍ mbō tōsa̍ mī wāŋnda̍ hīōū lāchī a̍ dīōlā ndɔ̄la̍ŋ bɛ̄ɛ̄le̍ŋ kīo̍o̍, mbo̍ chīīndīāā 
nda̍, le̍ mī wāŋnda̍ chē mɛ̄ɛ̍ o̍ cho̍ wāna̍ kpāāyā bɛ̍ndū yɛ̍. 

9Mbo̍ dīmūl Pēē Si̍a̍ŋā Mɛ̄ŋmā Īhɛ᷄llo̍ le̍ mbō vēla̍, ndu̍yɛ̍ mbo̍ vēlā. Mbo̍ kēēkū a̍ 
wānāā ndūa̍a̍ o̍ fo̍ndāŋ yīŋgi̍lɛ̍i̍ bɛ̍ndōo̍ o̍ lɛ̄ŋndē vēsɛ̍i̍le̍ŋ chōo̍. 

10Mbo̍ lō o̍ ko̍ŋ, mbo̍ chīīndīāā nda̍ wānāa̍ tu̍l nda̍ yɛ̍le̍ŋ nda̍ o̍ bā. Mbo̍ sōlī nda̍ 
ya̍a̍mɔ̍ɔ̍wa̍a̍ ndāa̍ o̍ bā. 

11Kɛ̍ ya̍a̍mɔ̍ɔ̍wa̍a̍ ndāa̍ nda̍ nda̍, mbo̍ tōsā mi̍ mɛ̄ŋnda̍ŋ mā kūmbū nda̍ kpo̍u̍, 

ō pīlɛ̍ bɛ̍ɛ̍ fu̍la̍ le̍. 

12O̍ ko̍ŋ, mi̍ wānāā ndūa̍a̍ ā lāāla᷄ŋ nyɛ᷅ o̍ di̍mu̍l nda̍ wo̍, ndu̍yɛ̍ ma̍ sōlī chōnde̍i̍ le̍ 
ndu̍ sāŋgālāa̍. 

13Kɛ̍ ō bēndu̍ bɛ̍ɛ̍ ti᷅ŋ te̍, ma̍ pūɛ̄ɛ̄nu᷄ŋ bɛ̍ɛ̍ nyɛ᷅ o̍ to̍sa̍l nda̍ wo̍, ā nɔ̄la̍ mā chu᷄m ndu̍, 
mbō dīmu̍l nda̍ nyɛ̄ nda̍ nɔ̄ le̍ tōsāa̍ wo̍ le̍. 

14Mɛ̄ɛ̍ nda̍ fūūlu̍u̍ o̍ lɛ̄ŋndē po̍lte̍ŋ ni᷄ŋ, le̍ pūlu̍le̍ ndāle̍ŋ, ma̍ tɔ̄ɔ̄nda᷄ŋ Mɛ̍lɛ̄ka̍ lo̍ŋ. 

15Mi̍ Mɛ̄lɛ̄ka̍ kē nda̍ nyɛ̄ nda̍ nyūna̍ ndu̍ dīōm le̍ ndu̍ wo̍, kɛ̍ mbo̍ tōsā mi̍ nāālā 
wɔ̄ɔ̍ŋnda̍ŋ lā dēl nda̍ tɛ̄ɛ̄ŋ. 

16O̍ dɔ̍ɔ̍ŋgɔ̍ nda̍ wa̍ wo̍, ma̍ kāndū Mūu̍sē pāŋālāa̍, nda̍ E̍lɔ̄ŋ, wāna̍ Mɛ̄lɛ̄ka̍ Ya̍a̍wɛ̄ɛ̄ 
o̍ hɛ̍li̍ wo̍. 

17Mi̍ lɛ̄ŋnde̍ŋ lē kūmbi᷄ŋ, mi̍ lē kūmbū Do̍tāŋ, ndu̍yɛ̍ mi̍ lē kūmbū vɛ̄lɛ̄ A̍bi̍lūām 
nda̍ yu̍ŋgu̍ ndɔ̄ɔ̍. 

18Mi̍ Mɛ̄lɛ̄ka̍ yɔ̄ŋ yīŋnde̍ŋ mi̍ lē fūlā chōo̍ cho̍o̍ mi̍ lē hu᷄ŋ lo᷅m wānāa̍ wa̍ nda̍ kɔ̄ɔ̄lī 
wa̍, wānāā dɛ̍nɛ̍ wɔ̍ɔ̍ŋāā kāŋ ki̍nɛ̍i̍, mi̍ yīŋnde̍ŋ lē tɛ̄ɛ̄mbūū nda̍. 

19O̍ ko̍ŋ kɔ̍ɔ̍lī, mɛ̄ɛ̍ nda̍ fūūlu̍u̍ o̍ Pēmbīī Sa̍a̍nāīve̍, ma̍ tēēŋgīāā ko̍o̍līi̍ye̍, ma̍ tūūlā 
nāū fɔ̍ŋndɔ̍ɔ̍, ma̍ sōōlūū ndu̍ māā mɛ̄lɛ̄ka̍ ndā. 

20Bɛ̄ɛ̄le̍ nda̍ a̍a̍ nɔ̍ le̍ Mɛ̄lɛ̄ka̍ kīo̍o̍ le̍ŋ, ma̍ mīīŋgū nāū tōōyē nda̍ tūūla̍ wo̍ bɛ̍ɛ̍le̍ 
le̍ŋ kīo̍o̍, chɔ̄lu̍ di̍ā bi᷅llo̍ wo̍. 

21Ma̍ pūɛ̄ɛ̄nu᷄ŋ a̍ Mɛ̄lɛ̄ka̍ chi̍i̍ndi̍a̍a̍ nda̍ wo̍, O̍ to̍sa̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ I̍chi̍pī 
wo̍. 

22Sɔ̄ɔ̍ŋ kɔ̄ndɔ̄fi̍li̍ŋ Mɛ̍lɛ̄ka̍ tōsa̍ lo̍ŋ ndo̍ŋ, ŋ̄ wa᷄ ŋ̄ bɔ̄ɔ̍. Sɔ̄ɔ̍ŋ ŋ̄sīōōŋ o̍ to̍sa̍ o̍ Pēē 
Si̍a̍ŋā Mɛ̄ŋmā Īhɛ᷄llo̍ wo̍ŋ, ŋ̄ wa᷄ ŋ̄ bɔ̄ɔ̍. 

23O̍ ko̍ŋ, mi̍ Mɛ̄lɛ̄ka̍ yēēmā le̍ nda̍ tɛ̄ɛ̄mbūūwo̍. Kɛ̍ mi̍ Mūu̍sē, Mɛ̄lɛ̄ka̍ bu̍ɛ̍ī ndɔ̍ o̍ 
hɛ̍li̍ wo̍ ō lūɛ̄ī nda̍ tɛ̄ɛ̄ŋ. Mbo̍ nyɔ̄ɔ̄lū Mɛ̄lɛ̄ka̍ le̍ mbō pɔ̄lu̍l kɔ̄llo̍, ō tɛ̍ɛ̍mbūū nda̍ le̍. 

24Ma̍ kɛ̄ɛ̄ le̍ lūɛ̄īyɔ̄ɔ̍ o̍ lɛ̄ŋndē kɛ̄ndɛ̄lē Mɛ̄lɛ̄ka̍ wa᷄ nda̍ kīo̍o̍ le̍ŋ ni᷄ŋ. Kāni̍ fo̍ndōle̍, 
ma̍ kɛ̄ɛ̄ le̍ lāāla᷄ŋndo̍ a̍ būŋgɛ̄ī o̍ chu̍e̍l nda̍ ve̍. 

25Ma̍ chāl ŋɔ̄ɔ̄chīa̍ŋnda̍ŋ o̍ tɛ̍ndīi̍la̍ ndāla̍ŋ ni᷄ŋ, ā tōsa̍ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l 
nda̍ wo̍ le̍. 

26Le̍la̍ŋ, mi̍ Mɛ̄lɛ̄ka̍ tīāŋnu᷄ŋ o̍ ka̍lā ka̍lā le̍ mbō tōsa̍ mā vī o̍ lɛ̄ŋndē po̍lte̍ŋ ni᷄ŋ, 

27ndu̍yɛ̍ mbō sɛ̄ŋi̍ chūāūwāā ndāa̍ o̍ lɛ̄ŋnde̍ ni᷄ŋ, mbō tōsa̍ mā vī o̍ lɛ̄ŋīī sūmīālle̍ 
ni᷄ŋ. 

28Nda̍ bɛ̍ɛ̍ ma̍ tūāl wāŋnda̍ ā pīli̍a̍a̍ kɔ̄ɔ̄lī, ma̍ mūli᷄ŋ Mɛ̍lɛ̄ka̍ Bāāl sōōlūūwo̍ o̍ 
Pēmbīī Pi̍ɔ̍ɔ̄ ve̍, ndu̍yɛ̍ ma̍ dīā nyɛ̄ dīāā lāsōōlu̍u̍ nda̍ yɔ̄ŋgū o̍ mɛ̄lɛ̄ka̍ā cho̍ yo̍o̍mū 
le̍ wa̍ lo̍ wo̍. 

29O̍ ko̍ŋ, ma̍ tōsā mi̍ Mɛ̄lɛ̄ka̍ Ya̍a̍wɛ̄ɛ̄, o̍ du̍a̍u̍nu᷄ŋ tu̍mbe̍ a̍ nda̍ le̍ sɔ̄ɔ̍ŋ dɛ̍nɛ̍ wɔ̍ɔ̍ŋ 
nda̍ wa̍ mu̍ŋ to̍sāa̍ wo̍ŋ. Ndu̍yɛ̍ mi̍ Mɛ̄lɛ̄ka̍ tōsā mi̍ nāālā wɔ̄ɔ̍ŋ wɔ̍ɔ̍ŋndā bɛ̄ndūla̍ŋ 
lā dēl nda̍ tɛ̄ɛ̄ŋ. 

30Kɛ̍ mi̍ Fi̍ni̍ha̍a̍sī o̍ lu̍ɛ̍ī tɛ̄ɛ̄ŋ, mbo̍ tōsā mi̍ nāālā lākpūndɛ̍lā lāŋ lā fūlā nda̍ tɛ̄ɛ̄ŋ. 

31Ndu̍yɛ̍ chɔ̍ŋ a̍ te̍le̍ŋ ko̍ŋ, wāŋnda̍ chō wɔ̄ lōōnɔ᷄ŋndo̍ a̍ nyɛ̄ o̍ to̍sa̍ ko̍ŋ ndo̍, ndu̍yɛ̍ 
le̍ fɛ̍ɛ̍ŋ a̍ fɛ̍ɛ̍ŋ, wāŋnda̍ chō wā lōōnɔ᷄ŋndo̍ a̍ ndi̍ o̍kɔ̄ɔ̄. 

32O̍ ko̍ŋ kɔ̍ɔ̍lī, mɛ̄ɛ̍ wāŋnda̍ I̍sɔ̄lūɛ̄ī a̍ fu̍u̍lu̍u̍ o̍ pēēla̍ pɔ̍mbɔ̄la̍ŋ Mɛ̍lu̍i̍bā, ma̍ tōsā 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ nda̍ lo̍ŋ. Ndu̍yɛ̍ mi̍ Mūu̍sē o̍ sɔ̍lā dɛ̍nɛ̍ 
pa̍lāa̍ le̍ sābū ndāa̍. 

33Ma̍ tōsā mi̍ Mūu̍sē o̍ du̍a̍u̍nu᷄ŋ tu̍mbe̍, O̍ ko̍ŋ, mbo̍ dīmī nyɛ̄ ndu̍ o̍o̍ nɔ̍ le̍ dīmī le̍ 
wo̍. 

34O̍ ko̍ŋ kɔ̍ɔ̍lī, mɛ̄ɛ̍ Mɛ̍lɛ̄ka̍ Ya̍a̍wɛ̄ɛ̄ o̍ di̍mu̍l nda̍ le̍ wānāa̍ wa̍ o̍ lɛ̄ŋndē lēŋ ni᷄ŋ nda̍ 
dīūwo̍ yɛ̍, ā dīu̍ nda̍ le̍nde̍ le̍. 

35Ma̍ lō o̍ ko̍ŋ, ma̍ kēna᷅ŋ la̍a̍ndūa̍a̍ nda̍ wāŋnda̍ ha̍ā, ndu̍yɛ̍ ma̍ chūā ka̍ālā ndāla̍ 
so̍o̍lūāā mɛ̄lɛ̄ka̍a̍ chēle̍ŋnda̍ŋ. 

36Nda̍ bɛ̍ɛ̍ ma̍ mūli᷄ŋ mɛ̍lɛ̄ka̍ā wāŋnda̍ ha̍ā sōōlūūwo̍, ndu̍yɛ̍ mi̍ he̍ī ī sīmnu᷄ŋ 
ya̍ŋɔ̄ɔ̄le̍ŋ le̍ nda̍. 

37Nda̍ bɛ̍ɛ̍ ma̍ wā chūāūwāā ndāā pi̍a̍a̍ndūa̍a̍, a̍ chūāūwāā ndāā la̍a̍ndūa̍a̍ sa̍lāla̍ŋ 
sōlīo̍o̍ o̍ mɛ̄lɛ̄ka̍ā fo̍ndūa̍a̍ lo̍. 

38Ma̍ dīū chūāūwāā ndāa̍ tɛ̍ɛ̍mbu̍u̍ ka̍ŋ i̍sɔ̍ɔ̍ o̍ i̍sɔ̄ɔ̍ le̍ wa̍, chūāūwāā ndāā 
pi̍a̍a̍ndūa̍a̍ a̍ chūāūwāā ndāā la̍a̍ndūa̍a̍, ndu̍yɛ̍ ma̍ sōlī nda̍ sa̍lāla̍ŋ o̍ mɛ̄lɛ̄ka̍a̍ 
wāŋnda̍ Ke̍nāŋ. O̍ ko̍ŋ, mi̍ lɛ̄ŋnde̍ŋ lē sīmnu᷄ŋ le̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l a̍ kōo̍wa̍ŋ. 

39Ma̍ tōsā ma̍ sīmnu᷄ŋ a̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l a̍ nyɛ̄ nda̍ tōsa̍ wo̍. Ndu̍yɛ̍ ma̍ tōsā a̍ 
Mɛ̄lɛ̄ka̍, mɛ̄ɛ̍ wānā la̍nɔ̍ ti̍a̍māa̍ ō tōsā nu̍a̍ā yɛ̍. 

40O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wānāā ndūa̍a̍, ndu̍yɛ̍ mbo̍ tūl nda̍ 
lēyɛ̄, mi̍ chē bɛ̍ɛ̍ ma̍ wā māā nyɛ̄m ndɔ̍ ŋ̄kɛ᷅ ni̍. 

41Mbo̍ lō o̍ ko̍ŋ, mbo̍ māl nda̍ lɛ̄ŋīi̍ pi̍ɛ̍ī Mɛ̍lɛ̄ka̍ le̍ ve̍ o̍ bā, le̍ he̍ī ma̍ wā wānāa̍ tu̍l 
nda̍ yɛ̄le̍ŋ nda̍ o̍ bā bɛ̄ŋgu̍. 

42Mi̍ ya̍a̍mɔ̍ɔ̍wa̍a̍ ndāa̍ ha̍ā ā tūsī nda̍ nyɛ̄ pālāa̍ chōo̍, ndu̍yɛ̍ ma̍ kīndīlā nda̍, ma̍ 
wā ni̍ko̍ nda̍ o̍ bā bɛ̄ŋgu̍ fi᷅kpi̍. 

43Mi̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndīāā nda̍ te̍le̍ŋnda̍ bɔ̍ɔ̍ bɔ̍ɔ̍, kɛ̍ ma̍ kɛ̄ɛ̄sīāā le̍ Mɛ̄lɛ̄ka̍ 
sīmūllo̍, ndu̍yɛ̍ ma̍ hīāūnu᷄ŋ ni̍ko̍ le̍ni̍ŋ a̍ yɔ̄ŋ wɔ̄ɔ̍ŋndo̍ tōsāa̍. 

44Kɛ̍ mɛ̄ɛ̍ nyɛ̄ pālāa̍ kōma̍l nda̍, ma̍ cha᷄ŋ nāa̍ Mɛ̄lɛ̄ka̍ chūā le̍ mālāa̍, mbo̍ tūɛ̄ī 
pīɛ̄īlē ndāle̍ŋ, mbo̍ yīya᷄ŋ nda̍ chōo̍. 

45Le̍ mɛ̄ɛ̍ nda̍ chō wānāā ndɔ̄ yɛ̍, mbo̍ lōōnu᷄ŋ a̍ kpe̍ma̍ o̍ yi̍i̍ a̍ nda̍ wo̍, ndu̍yɛ̍ a̍ 
kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, mbo̍ māŋgālā kɔ̄l ndɔ̄ɔ̍ ō tu̍si̍ lɛ̍ nda̍ nyɛ̄ pālāā 
ndu̍ o̍o̍ kɛ̍ɛ̍si̍a̍a̍ wo̍ chōo̍ le̍. 

46Mi̍ Mɛ̄lɛ̄ka̍ tōsā, mi̍ wānāā nda̍ wa̍ o̍ bā o̍ bīyɔ̄ɔ̍ ni᷄ŋ nda̍, ā tūīīnu᷄ŋ nda̍ īnyīɛ̍ɛ̍. 

47O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, yāndi̍i̍, chi̍i̍ndi̍a̍a̍ yo̍o̍mūlā nāāla̍ŋ, ma̍ so̍li̍ na̍a̍ 
o̍ lɛ̄ŋīī na̍a̍ ŋ̄ chō o̍ bīyɔ̄ɔ̍ ni᷄ŋ nde̍ ni᷄ŋ, mā mi̍ŋgi̍ na̍a̍ o̍ lɛ̄ŋndē nāāle̍ŋ ni᷄ŋ. O̍ ko̍ŋ, 
mī ŋ̄ me᷄l nu̍m ba̍li̍ka̍a̍, ndu̍yɛ̍ mī ŋ̄ sāŋga̍la̍ dīōlā nūmnda̍ kāsī la̍ŋ. 

48Mbɔ̄ māā wāŋnda̍ ā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, ō cho̍ Mɛ̄lɛ̄ka̍ I̍sɔ̄lūɛ̍i̍ya̍ fɔ̍. Wāŋnda̍ 
ā sāŋga̍la̍ ndu̍, pɛ̄ŋgo̍o̍ ho̍ō, a̍ le̍ fɛ̍ɛ̍ŋ a̍ fɛ̍ɛ̍ŋ fɔ̍. Mbɔ̄ māā wāŋnda̍ kpo̍u̍ ā dīmi̍ āā, 
“Āmi̍i̍nā fɔ̍!” Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 107 

YĀU̍ ŊU̍Ɛ̍Ɛ̍NO̍O̍ 
(Sa᷅m 107—150) 

Chōndii̍ ̍ba̍lik̍ɛi̍ ̍le̍ mɛɛ̄ ̍Mɛl̄ɛk̄a̍ chō wānā kɛn̍dɛ ̄yɛ ̍

1Lā me᷄l Mɛ̍lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, ō chō wānā kɛ̍ndɛ̄, kāālā ndɔ̍ cho̍ 
te̍le̍ŋ o̍ te̍le̍ŋ ndo̍, ō chō le̍ fɛ̍ɛ̍ŋ a̍ fɛ̍ɛ̍ŋ. 

2Nya̍ wānā o̍ wānā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍, lā dīmi̍ di̍ōmnda̍ŋ nda᷅ŋ le̍ ndu̍ 
sāŋgālāa̍. 

Ō lo̍ o̍ ko̍ŋ mbo̍ chīīndīāā nya̍ ya̍a̍mɔ̍ɔ̍wa̍a̍ nyāa̍ o̍ bā, 

3ndu̍yɛ̍ mbo̍ sōlī nya̍ nāa̍ nya̍ wa̍ o̍ bīyɔ̄ɔ̍ ni᷄ŋ o̍ lɛ̄ŋīī sūmīālle̍ ni᷄ŋ, bā pāa̍le̍ŋ lē 
chāŋndo̍, a̍ bā lē de᷅llo̍ wa̍, ndu̍yɛ̍ a̍ bā lūāŋndo̍, a̍ bā tōūwo̍ wa̍, mbo̍ mīŋgī nya̍ o̍ 
lɛ̄ŋndē nyāle̍ŋ ni᷄ŋ. 

4Mi̍ ā bɔ̄ɔ̍ bɔ̍ɔ̍ a̍ la̍a̍sīa̍ŋ o̍ lɛ̄ŋndē po̍lte̍ŋ ni᷄ŋ, ā nɔ̄la̍ mā chē nɛ̄īyo̍ mā kūɛ̄ o̍ chi̍e̍e̍ o̍ 
chi̍e̍e̍ mā cha᷅l lo̍ŋ te̍. 

5Mi̍ yīa̍a̍ŋ mā nɛ̄i̍ nda̍, ndu̍yɛ̍ mi̍ kōlɔ̄ɔ̍ bīī nda̍, nda̍ a̍a̍ nɔ̍ lɛ̍ tīīnda᷄ŋ o̍ tīīnda᷄ŋ te̍. 

6O̍ ko̍ŋ, ma̍ chāŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ a̍ te̍le̍ŋ nyɛ̄ pālāā kōŋ ō wa̍ nda̍ chōo̍ 
wo̍, ndu̍yɛ̍ mbo̍ chīīndīāā nda̍, mbo̍ sōlī nda̍ o̍ dɛ̍nɛ̍ pa̍lāā kōŋ ni᷄ŋ. 

7Mi̍ Mɛ̄lɛ̄ka̍ chɔ᷅m nda̍ nɛ̄īyo̍, mbo̍ kūā a̍ nda̍ o̍ chi̍o̍o̍ ma̍ chāl lo̍ŋ. 

8Le̍la̍ŋ ā nɔ̄ mā me᷄l Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍, kāni̍ fo̍ndōle̍, le̍ mɛ̄ɛ̍ o̍ chɔ̍m nda̍ kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, ndu̍yɛ̍ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ le̍ ŋ̄wāŋndā 
chīe̍e̍ wo̍ŋ yɛ̍. 

9Wānāā kōlɔ̄ɔ̍ bīī ya̍, mbō ke᷄ nda̍ mɛ̄ŋnda̍ŋ mā ko᷄l, ndu̍yɛ̍ wānāa̍ wa᷅ a̍ yīa̍a̍ŋ nda̍, 
mbō ke᷄ nda̍ nyɛ̄ dīa̍a̍ mā dē. 

10Wāŋnda̍ ā pūm ā wa᷄ o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ, ā wa᷄ o̍ bīyɔ̄ɔ̍ ni᷄ŋ a̍ yɔ̄lɔ᷄ŋ 
nda̍ ŋ̄ bāāyīāā. 

11Kāni̍ fo̍ndōle̍, le̍ mɛ̄ɛ̍ nda̍ sīmu̍l dīo̍m Mɛ̄lɛ̄ka̍a̍, ma̍ kɛ̄ɛ̄ le̍ nīla̍ŋ yāŋɔ̄ɔ̍ o̍ sīlāla̍ 
Mɛ̄lɛ̄ka̍ Bɛ̄ndōo̍ Kpo̍u̍ wo̍ la̍ŋ yɛ̍. 

12Mi̍ Mɛ̄lɛ̄ka̍ tōsā ma̍ yɔ̄kpā yɔ̄kpāa̍ pīla̍ a̍ wa̍lta̍ ka̍lā ka̍lā la̍ŋ tōsāa̍. Mā bo᷄ŋ mā 
de᷄l, kɛ̍ wānā o̍ wānā ve̍ mbō māla̍ nda̍ le̍. 

13O̍ ko̍ŋ, ma̍ chāŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ a̍ te̍le̍ŋ nyɛ̄ pālāā kōŋ ō wa̍ nda̍ chōo̍ 
wo̍, ndu̍yɛ̍ mbo̍ chīīndīāā nda̍, mbo̍ sōlī nda̍ o̍ dɛ̍nɛ̍ pa̍lāā kōŋ ni᷄ŋ. 

14Mbo̍ sōlī nda̍ nāa̍ nda̍ wa᷄ o̍ nyūmmā tīŋīsi̍ma̍ ma̍ŋ ni᷄ŋ o̍ bīyɔ̄ɔ̍ ni᷄ŋ nda̍. Yɔ̄lɔ᷄ŋ 
wa̍ nda̍ ŋ̄ bāāyīāā wo̍ŋ, mbo̍ kīlī kīlī mu̍ŋ. 

15Le̍la̍ŋ ā nɔ̄ mā me᷄l Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍, kāni̍ fo̍ndōle̍, le̍ mɛ̄ɛ̍ o̍ chɔ̍m nda̍ kāālā 
ndɔ̍ cho̍ te̍le̍ŋ o̍ te̍le̍ŋ ndo̍, ndu̍yɛ̍ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ le̍ ŋ̄wāŋndā 
chīe̍e̍ wo̍ŋ yɛ̍. 

16Dīōlā ŋ̄bu̍lɔ̍ŋsīi̍la̍ ya̍a̍mɔ̍ɔ̍wa̍ kīīndīāā wa̍nāā ndūa̍a̍ kɔ̄ɔ̄lī, mā hāndu̍ chīli̍ŋu̍ŋ 
vi̍lɛ̄īyo̍ŋ su̍lu̍ku̍la̍ŋ nda̍ŋ, mbō pēsi̍ dīōlā lāŋ, mbō yīmī chīli̍ŋu̍ŋ mu̍ŋ le̍ wānāā 
ndūa̍a̍ chīīndīa̍a̍. 

17Wāŋnda̍ pūm o̍ yɔ̄ŋndā wɔ̍ɔ̍ŋndo̍ ni᷄ŋ, ma̍ tōsā sɔ̄ɔ̍ŋ ŋ̄dīɔ̄mndo̍ŋ, ndu̍yɛ̍ mi̍ dɛ̍nɛ̍ 
pa̍lāa̍ tūāl nda̍ chōo̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

18Nda̍ a̍a̍ ye̍e̍mā bɛ̍ɛ̍ mī nda̍ a̍a̍ che᷅ nyɛ̄ dīa̍a̍ a̍ lēhɔ̄l te̍. Ma̍ kūā chi̍e̍e̍ pīɔ̍m īkɛ̍i̍ 
kpɛ̍ɛ̍lūŋ. 

19O̍ ko̍ŋ, ma̍ chāŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ a̍ te̍le̍ŋ nyɛ̄ pālāā kōŋ ō wāa̍ nda̍ chōo̍ 
wo̍, ndu̍yɛ̍ mbo̍ chīīndīāā nda̍, mbo̍ sōlī nda̍ o̍ dɛ̍nɛ̍ pa̍lāā kōŋ ni᷄ŋ. 

20Mɛ̄ɛ̍ Mɛ̄lɛ̄ka̍ sōō, mi̍ dīōmndē lēŋ lē sīŋgī nda̍, mbo̍ sōlī nda̍ nāa̍ nda̍ wa̍ 
pīɔ̍mndo̍ o̍ bā wa̍. 

21Le̍la̍ŋ ā nɔ̄ mā me᷄l Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, le̍ mɛ̄ɛ̍ o̍ chɔ̍m nda̍ 
kāālā ndɔ̍ cho̍ te̍le̍ŋ o̍ te̍le̍ŋ ndo̍, ndu̍yɛ̍ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ le̍ 
ŋ̄wāŋndā chīe̍e̍ wo̍ŋ yɛ̍. 

22Ā nɔ̄ mā sōli̍ sa̍lāla̍ŋ o̍ ndu̍ lo̍ le̍ ndu̍ ba̍li̍ka̍a̍ mēllo̍, ndu̍yɛ̍ mā chɔ᷄m sɔ̄ɔ̍ŋ kɛ̍ndɛ̄ŋ 
o̍ to̍sa̍l nda̍ ki̍nɛ̍i̍yo̍ŋ, o̍ chōndu̍ŋ kɔ̄l kɛ̄ndɔ᷄ŋ ni᷄ŋ. 

23Wāŋnda̍ pūm ā wa᷄ bālɔ̄ɔ̍ o̍ pēe̍ mɛ̄ŋmā īhɛ᷄llo̍ chōo̍ o̍ dɛ̄ndɛ̄la̍ bɛ̍ndūla̍ ku̍ā o̍ 
mɛ̄ŋnda̍ŋ chōo̍ la̍ŋ ni᷄ŋ. Ā wa᷄ yākōle̍ŋ tōsāa̍ o̍ mɛ̄ŋmā kpāāyāma̍ bɛ̄ndūmā māŋ 
chōo̍. 

24Mi̍ wāŋnda̍ ha̍ā chā wa̍lta̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ la̍ŋ. Ma̍ chā wa̍lta̍ kɔ̄ndɔ̄fi̍ltā o̍ 
to̍sa̍ o̍ pēe̍ mɛ̄ŋmā īhɛ᷄llo̍ chōo̍ la̍ŋ. 

25Mɛ̄ɛ̍ o̍ so̍ō, mi̍ hūēīyīī bɛ̄ndūe̍i̍ sūŋgū hɔ̄ŋndo̍, mi̍ pēe̍ mɛ̄ŋmā īhɛ᷄llo̍ ō wa̍ 
hīīlɔ᷄ŋndo̍ īyōkpa᷄ŋ yo̍kpa᷄ŋnde̍. 

26Mɛ̄ŋnda̍ŋ hūnɔ̄ɔ̍ a̍ kpāāyā bɛ̍ndōo̍ mī mā he᷄l a̍ dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ 
chōo̍ la̍ŋ o̍ hūēīye̍ ni᷄ŋ, mī mā tōl a̍ la̍ŋ o̍ mɛ̄ŋnda̍ŋ bɛ̄ŋgu̍. Mi̍ sīōōŋīī bɛ̄ndūe̍i̍ bīī 
wānāa̍ ku̍ā a̍ dɛ̄ndɛ̄la̍ la̍ŋ nda̍, mi̍ kɔ̄lta̍ŋ lā lāāsi̍a̍ŋ nda̍ ni᷄ŋ kpo̍u̍. 

27Ma̍ yɔ̄nu᷄ŋ ba̍lākā māā wānāā kōlāā māmūɛ̄ī. Tāāsi̍ nda̍ nɔ̄ a̍ mɛ̄ŋnda̍ŋ o̍kɔ̄ɔ̄ wo̍ 
kpo̍u̍, mbo̍ lāāsīa̍ŋ nda̍ o̍ lēbōl. 

28O̍ ko̍ŋ, ma̍ chāŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ a̍ te̍le̍ŋ nyɛ̄ pālāā kōŋ ō wāa̍ nda̍ chōo̍ 
wo̍, ndu̍yɛ̍ mbo̍ chīīndīāā nda̍, mbo̍ sōlī nda̍ o̍ dɛ̍nɛ̍ pa̍lāā kōŋ ni᷄ŋ. 

29Mi̍ Mɛ̄lɛ̄ka̍ tōsā mi̍ hūēīyīī bɛ̄ndūi̍i̍ wa̍ hɔ̄ŋndo̍ ve̍ ī pɛ̄ŋgī, mi̍ mɛ̄ŋma̍ wa̍ 
hīīlɔ᷄ŋndo̍ īyōkpa᷄ŋ yo̍kpa᷄ŋnde̍ wa̍ŋ mā sīm yi̍. 

30Mi̍ wāŋnda̍ ha̍ā ā nāŋ kɔ̄l ta̍u̍, le̍ mɛ̄ɛ̍ mɛ̄ŋnda̍ŋ māŋ mā pɛ̄ŋgi̍ hīīlɔ᷄ŋndo̍ yɛ̍. 
Ndu̍yɛ̍ mi̍ Mɛ̄lɛ̄ka̍ chɔ̄m nda̍ nɛ̄īyo̍, ma̍ kūā a̍ dɛ̄ndɛ̄la̍ ndāla̍ŋ nāa̍ nda̍ a̍a̍ ye̍e̍ma̍ le̍ 
kɔ̄la̍ŋ nda̍. 

31Le̍la̍ŋ wāŋnda̍ ha̍ā ā nɔ̄ mā me᷄l Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, le̍ mɛ̄ɛ̍ o̍ 
chɔ̍m nda̍ kāālā ndɔ̍ cho̍ te̍le̍ŋ o̍ te̍le̍ŋ ndo̍, ndu̍yɛ̍ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ 
le̍ ŋ̄wāŋndā chīe̍e̍ wo̍ŋ yɛ̍. 

32Tē wāŋnda̍ ā chūūŋgi̍āŋ pɛ̍ kpo̍u̍, wāŋnda̍ ha̍ā ā nɔ̄ mā līsa̍ ndu̍ wāŋnda̍ tɛ̄ɛ̄ŋ, 
ndu̍yɛ̍ mā sāŋga̍la̍ dīōlā ndɔ̄la̍ŋ wāŋ bɛ̄ndūa̍a̍ o̍ hɔ̄l. 

33Mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ pēēla̍ŋ lā vēla̍, mī fo̍ndāŋndā lāŋ lā sīmnu᷄ŋ māā 
lɛ̄ŋndē po̍l. Mbo̍ tōsā mi̍ pēēla̍ pɔ̍mbɔ̄la̍ŋ lā kīōlu̍, lā ve᷄ lɛ̍ hīōūwɔ̄ɔ̄ le̍. 

34Mbo̍ tōsā mi̍ fo̍ndāŋndā tɔ̄lɔ̄ɔ̄la̍ŋ lā nāŋ nda̍ŋ lā tāmbū, mi̍ lā sīmnu᷄ŋ fo̍ndāŋndā 
īhɛ᷄lta̍ŋ, kāni̍ fo̍ndōle̍, le̍ yɔ̄ŋ wɔ̄ɔ̍ŋ wānāa̍ cho̍ o̍ lɛ̄ŋndē lēŋ ni᷄ŋ nda̍ ā tōsa̍ wo̍. 

35Mbo̍ tōsā mi̍ lɛ̄ŋndē po̍lte̍ŋ lē sīmnu᷄ŋ fo̍ndāŋndā māmɛ̄ŋ, ndu̍yɛ̍ mi̍ pēēla̍ 
pɔ̍mbɔ̄la̍ŋ lā tīū o̍ lɛ̄ŋndē vēsɛ̍i̍le̍ŋ. 

36O̍ ko̍ŋ, mbo̍ tōsā mi̍ wānāā yīa̍a̍ŋ mā wa᷄ chōo̍ wa̍ ā hu᷄ŋ cha᷅l lo̍ŋ, ma̍ tāŋgūl chi̍o̍o̍ 
lo̍ŋ ma̍ chāl lo̍ŋ. 

37Ma̍ tōsā chīɔ̍ɔ̍ŋ ndo̍ŋ a̍ kpe̍le̍la̍ mākīle̍pīi̍la̍ŋ, ndu̍yɛ̍ mi̍ tɔ̄lɔ̄ɔ̄lā ndāla̍ŋ lā kūām 
ta̍u̍ ta̍u̍. 

38Mbo̍ dūāū wānāā ndūa̍a̍ sa̍lā, ndu̍yɛ̍ ma̍ kūī ta̍u̍ ta̍u̍. Ndu̍yɛ̍ chɔ̄lūāā ndāa̍ bɛ̍ɛ̍ 
ma̍ kūī ta̍u̍ ta̍u̍. 

39Mɛ̄ɛ̍ ya̍a̍mɔ̍ɔ̍wa̍ yēm wānāa̍ Mɛ̄lɛ̄ka̍a̍, ma̍ tɛ̄ɛ̄mbūū nda̍ bɛ̄ɛ̄la̍ŋ, ma̍ tūsī nda̍ nyɛ̄ 
pālāa̍ chōo̍, ndu̍yɛ̍, ma̍ sāāŋgīāā nda̍ ta̍u̍. 

40Mi̍ Mɛ̄lɛ̄ka̍ pɛ̄ɛ̄sā wānāā bɛ̄ndūāā nda̍ wa̍ o̍ bā bɛ̄ŋgu̍ wa̍, le̍ nyɛ̄ nda̍ tōsa̍ wo̍, 
ndu̍yɛ̍ mbo̍ tōsā ma̍ bālū o̍ lɛ̄ŋndē po̍lte̍ŋ ni᷄ŋ, ā sēēlu̍ŋ nɛ̍ī o̍ nɛ̄i̍ nda̍ kūā le̍. 

41Kɛ̍ wānāa̍ nɔ̍ nyɛ᷅ o̍ nyɛ̄ le̍ wa̍ nda̍, mbo̍ sōlī nda̍ o̍ sāŋgā nda̍ wa᷄ ni᷄ŋ ndo̍, ndu̍yɛ̍ 
mbo̍ tōsā mi̍ yu̍ŋgu̍la̍ ndāla̍ŋ lā kūī ta̍u̍ ta̍u̍, mɛ̄ɛ̍ chɔ̄lūa̍a̍ ā kūī nu̍a̍ā yɛ̍. 

42Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ nda̍, tē ā chē he̍ī pɛ̍, kɔ̄lta̍ŋ nda̍ nāŋ ni̍, kɛ̍ 
wānāā dɛ̍nɛ̍ wɔ̍ɔ̍ŋnda̍ nda̍, mā mēi̍, ba᷅ko̍ bɛ̍ɛ̍ ā su̍ū le̍. 

43Wānā o̍ wāna̍ nɔ̍ tāāsi̍o̍o̍ pɛ̍, mbɔ̄ māā ō lōōnu̍ŋ a̍ sɔ̄ɔ̍ŋ mu᷅ŋ o̍kɔ̄ɔ̄, ndu̍yɛ̍ mbō 
wa᷄ yīya᷄ŋndo̍ a̍ kāālā cho̍ le̍ te̍le̍ŋ o̍ te̍le̍ŋ ndo̍, ō Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m wānāā 
ndūa̍a̍ wo̍. 

Sa᷅m 108 

Pīɛī̄lē Dēēve̍ pīɛi̍ ̍le̍ mī Mɛl̄ɛk̄a̍ chīīndia̍̍a̍ ndu̍ ya̍a̍mɔɔ̍w̍a̍ o̍ bā le̍ŋ 
(Sa᷅m 57:7-11; 60:5-12) 

1O̍o̍ Mɛ̄lɛ̄ka̍, I̍ dɔ̍ū tīīnda᷄ŋ nūu̍ kpo̍u̍ o̍ nūm ni̍ŋ. Nūm ya̍ I̍ ti̍i̍nda̍ŋ ni̍. I̍ cho̍ nu̍m 
sāŋgālā o̍ chōndo̍ŋ ni᷄ŋ, ndu̍yɛ̍ mī lɔ̍ɔ̄ nyɛ̄ chāa̍. Ti̍o̍ndu̍ nyi̍nā nūu̍. 

2Ti̍o̍ndu̍ tōwa̍ nūu̍, a̍ nyɛ̄ nī cha̍ā lēyōō wo̍. I̍ cho̍ pāa̍le̍ si̍a̍āle̍ŋ tīndī. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m ba̍li̍ka̍a̍ mēl wāŋnda̍ tɛ̄ɛ̄ŋ. I̍ cho̍ nu̍m sāŋgālā o̍ 
chōndo̍ŋ ni᷄ŋ ka̍a̍la̍ŋ tɛ̄ɛ̄ŋ. 

4Kāālā nu᷄m cho̍ le̍ te̍le̍ŋ o̍ te̍le̍ŋ ndo̍, ō ŋ̄ chɔ᷄m ŋ̄wāŋndā chīe̍e̍ wo̍, kāālā kōŋ chō 
ō bɛ̄ndū, māā chɔ̍ŋ lɛ᷅ŋ he̍l o̍ ha̍la̍. Ndu̍yɛ̍ sa̍kpōyɛ̍i̍ nūmnde̍, chɔ̄nɔ᷄ŋndo̍ lɛ̄ŋ mi̍ ī 
fūūlūū o̍ ha̍la̍ di̍. 

5O̍o̍ Mɛ̄lɛ̄ka̍, chɔ̍m mɛ̄ɛ̍ ŋ̄ chō wāna̍ kpāāyā yɛ̍, o̍ ha̍la̍a̍ ni᷄ŋ cho̍o̍ cho̍o̍, ndu̍yɛ̍ mā 
chɔ̍m nāŋɔ̄ɔ̄ nu̍m bɛ̍ndōo̍ o̍ chi̍e̍ēŋndo̍ ni᷄ŋ kpo̍u̍. 

6Mu̍li̍ na̍a̍ dīōm, ndu̍yɛ̍, mā to̍sa̍ a̍ kpāāyā nu̍m bɛ̄ndōo̍ mī ŋ̄ yēm. Ko̍ŋ to̍sā ni̍ mī 
na̍a̍ wānāā nūmnda̍, na̍a̍ ŋ̄ kāāla̍ ha̍ā wa̍ mī ŋ̄ chīnda̍. 

7Mɛ̄lɛ̄ka̍ lo᷄ o̍ fo̍ndā ndɔ̍ kāsīo̍o̍ mbo̍ sūāā, mbo̍ dīmī āā, “A̍ kpāāya̍ ya̍ I̍ nɔ̍ le̍ 
ya̍a̍mɔ̍ɔ̍wa̍ yōmɔ̄ɔ̍ wo̍, I̍ cho̍ Si̍ɛ̍kɛ̄m chi̍e̍e̍ pi̍ɔ̍ū a̍ būŋga᷄ŋ, ndu̍yɛ̍ mī pi̍ɔ̍u̍ wāŋnda̍ 
lɛ̄ŋndē dɛ̍ŋgbɛ̍le̍ŋ Su̍kɔ̍tī o̍ pēmbo᷄ŋ tɛ̄ɛ̄ŋ. 

8Ya̍ nɔ̍ Ki̍li̍a̍a̍dī ni̍, a̍ Mānāa̍sē. 

E̍fi̍lūēm ndu̍ cho̍ māchūāā māā mɔ̍si̍l ni̍ chɔ̄ū, ndu̍yɛ̍ mi̍ Chu̍dā ndu̍ wa᷅ māā tīnda̍ 
ni̍ lēmāsā. 

9Mo̍wa̍bī cho̍ hɛ̄ŋgɛ̍i̍ nī pu̍la᷄ŋndo̍ ni̍. I̍dɔ̄m ndu̍ cho̍ māchūāā nāa̍ ya̍ I̍ kɛ̍sī kɔ̍vɛ̄i̍la̍ 
nīla̍ŋ nda̍, le̍ chɔ̄mndo̍ māā ya̍ nɔ̍ ndu̍ ni̍. I̍ cho̍ dēŋī chōo̍ cho̍o̍, fo̍ndōle̍, le̍ mɛ̄ɛ̍ ya̍ 
I̍ ye᷅m lɛ̄ŋndē Fīli̍i̍tīāŋnde̍ŋ yɛ̍.” 

10O̍o̍ Mɛ̄lɛ̄ka̍, ō nɛ̄ɛ̍nɛ̍ cho̍ yɛ̍ lākɔ̄ a̍ ya̍ o̍ chi̍e̍e̍ cho̍ ho̍ō ō bɛ̄ɛ̄ndīāā ō kālā ka̍lā wo̍? 

Ō nɛ̄ɛ̍nɛ̍ cho̍ yɛ̍ lākɔ̄ a̍ ya̍ I̍dɔ̄m? 

11Mɛ̄ɛ̍ kīɔ̍ɔ̍ ŋ̄ chīi̍ ni᷅ŋ na̍a̍ nu̍a̍ā ni̍ Mɛ̄lɛ̄ka̍? 

A̍ cho̍ lɛ̍ lāsīsi̍ so̍vɛ̄i̍ya̍a̍ nāa̍ lāchī le̍ nda̍ kɔ̄la̍ŋ chɔ̄ūwo̍ mālāa̍ le̍? 

12O̍o̍ Mɛ̄lɛ̄ka̍, ma̍la̍ na̍a̍ mī ŋ̄ yēm ya̍a̍mɔ̍ɔ̍wa̍a̍ nāa̍. Kāni̍ fo̍ndōle̍, mālā wāna̍ chi̍o̍o̍ 
ō cho̍ nyɛ᷅ o̍ nyɛ̄ le̍. 

13Ha̍a̍a̍ mi̍ Mɛ̄lɛ̄ka̍ ō wā na̍a̍ kɔ̄ɔ̄lī, ō chō na̍a̍ kpāāyāa̍ kē mī ŋ̄ yēm. Ndu̍ pi̍la̍ cho̍ 
ya̍a̍mɔ̍ɔ̍wa̍a̍ nāa̍ yōmɔ̄ɔ̄ ni̍. 

Sa᷅m 109 

Wāŋndo̍ ŋɔɔ̄c̄ha̍ŋ nāa̍ Mɛl̄ɛk̄a̍ chūā bōōndii̍ ̍o̍ wa̍ o̍ nyɛ ̄pālāa̍ niŋ᷄ nde̍ 
1O̍o̍ Mɛ̄lɛ̄ka̍, nūm ya̍ I̍ sa̍ŋgālā ni̍. Yāndi̍i̍ me̍i̍nu᷄ŋ nu̍a̍ā le̍. 

2Wānāā dɛ̍nɛ̍ wɔ̍ɔ̍ŋnda̍, ā wānāā hu̍ī wa᷅ŋnda̍ wa̍ ā chīŋa̍la᷅ŋ ya̍. Ā chō sɔ̄ɔ̍ŋ 
lāchōōwa᷄ŋ dīmīo̍o̍ a̍ ya̍ o̍kɔ̄ɔ̄ kpe̍e̍kpe̍i̍. 

3Ā bālu̍ ya̍ ndu̍yɛ̍ ma̍ wā ya̍ dīōmndā wɔ̄ɔ̍ŋnda̍ŋ dīmūllo̍ kpe̍e̍kpe̍i̍. I̍ yɔ̍ŋ nda̍ nyɛ̄ 
o̍ nyɛ̄ le̍, ma̍ chīŋa̍la᷅ŋ ya̍. 

4Mī chɔ᷅m nda̍ kāālāa̍, mī nda̍ hāndū ya̍ sɔ̄ɔ̍ŋ chōo̍. Ndu̍yɛ̍ I̍ yɔ̍ŋ nda̍ nyɛ̄ o̍ nyɛ̄ le̍. 

5Mī to̍sāl nda̍ sɔ̄ɔ̍ŋ kɛ̍ndɔ᷄ŋ, mā mīŋgūl la̍ a̍ īwɔ̄ɔ̍ŋnde̍. Mī ya̍ I̍ chɔ᷅m nda̍ kāālāa̍, mī 
nda̍ tūl la̍ lēyɛ̄. 

6Mɛ̄lɛ̄ka̍, wānā o̍ wāna̍ tu̍l la̍ yɛ̍le̍ŋ, yu̍lu̍ ma᷅sa̍ lāka̍fāa̍ mbō kɔ̄ɔ̄sa̍ a̍ ndu̍. To̍sa̍ ndu̍ 
bɛ̍ɛ̍ mī ya̍a̍mɔ̍ɔ̍nɔ̍ ndɔ̄ɔ̍ ō ho᷄l ndu̍ sūɛ̍i̍ lāchōōvɛ̄i̍. 

7Kɔ̍ɔ̍sa̍ a̍ ndu̍ mā ya̍a̍la̍ ndu̍. Chu̍a̍ pi̍ɛ̍īlē ndɔ̄le̍ŋ māā yɔ̄ŋ wɔ̄ɔ̍ŋ. 

8Ki̍o̍lu̍ pa̍lɛ̍i̍ ndūɛ̍i̍ o̍ nɔ̍ le̍ wāa̍ yōōmū ve̍ lēcho̍ō. To̍sa̍ mī wānā che᷅le̍ŋ ō mīīŋgu̍ o̍ 
fōōfō ndɔ̍ wa̍llo̍. 

9Chūāūwāā ndūa̍a̍ ā sīmnu᷄ŋ vi̍i̍ya̍a̍ nɔ̍ lɛ̍ fi̍nyā le̍ wa̍, ndu̍yɛ̍ mī la̍a̍ ndɔ̄ o̍ si̍mnu᷄ŋ 
vi̍i̍yo̍. O̍ nɔ̍ pɔ̍nɔ̍ le̍ wo̍. 

10Mbɔ̄ māā chūāūwāā ndūa̍a̍ ā sīmnu᷄ŋ wa̍nāa̍ ba̍lū pi̍ɛ̍īle̍ŋ, ā nɔ᷅ na̍a̍ cha̍lāā le̍ wa̍ 
fɔ̍. To̍sa̍ mī ya̍a̍mɔ̍ɔ̍wa̍ ā sōli̍ chūāūwāā ndūa̍a̍ o̍ chi̍e̍e̍ŋ ndāa̍ŋ lāpɔ̄mndo̍ŋ ni᷄ŋ. 

11Mbɔ̄ māā nyɛ̄ o̍ nyɛ̄ o̍ to̍sa̍, wānāā o̍ bi̍ī kūēēla̍ŋ o̍ bā wa̍, ā pōōndi̍a̍a̍ ndu̍ mu̍ŋ o̍ 
lābā, ndu̍yɛ̍ mī wānāā lēkāa̍wa̍ ā kūɛ̄nu᷄ŋ a̍ nyɛ̄ o̍ nyɛ̄ o̍ fa̍fa̍la̍ mbo̍ sɔ̄lā. 

12Mbɔ̄ māā wānā o̍ wānā ō to̍sāl ndu̍ īkɛ̄ndɛ̄ le̍ fɔ̍, ndu̍yɛ̍ wānā ko̍ma̍ tu̍i̍i̍nu᷄ŋ 
chu̍a̍u̍wāā ndūa̍a̍ o̍ mɛ̍i̍, ā nɔ̍ lɛ̍ fi̍nyā le̍ wa̍ īnyīɛ̍ɛ̍ le̍ fɔ̍. 

13Mbɔ̄ māā pūlāle̍ ndɔ̄le̍ŋ lē kīōlu̍, ndu̍yɛ̍ mī wāŋnda̍ ā pūɛ̄ɛ̄nu̍ŋ a̍ ndu̍ o̍kɔ̄ɔ̄ fɔ̍. 

14Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ pu̍ɛ̍ɛ̍nu᷄ŋ a̍ yɔ̄ŋndā wɔ̄ɔ̍ŋndā fi̍nyāā ndūāā ma̍māa̍ ā 
tōsa̍ la̍ŋ te̍ fɔ̍. Mbɔ̄ māā yɔ̄ŋndā wɔ̄ɔ̍ŋndā kāla̍ ndɔ̄ o̍ to̍sa̍ la̍ŋ lā wa᷅ lā fāŋāā le̍ fɔ̍. 

15Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ wa̍ lo̍o̍nɔ᷄ŋndo̍ ā yɔ̄ŋndā ndāla̍ wɔ̍ɔ̍ŋnda̍ŋ o̍kɔ̄ɔ̄ le̍ 
te̍le̍ŋ o̍ te̍le̍ŋ, kɛ̍ nda̍ pi̍la̍ nda̍ nda̍ mī wāŋnda̍ ā pūɛ̄ɛ̄nu̍ŋ a̍ nda̍ o̍kɔ̄ɔ̄ fɔ̍. 

16Kāni̍ fo̍ndōle̍, wāŋndo̍ ho̍ō pāa̍le̍ŋ lē pīlɛ̍ bɛ̍ɛ̍ ō yīya̍ŋ le̍ wāŋndo̍ īkɛ̄ndɛ̄i̍ to̍sāl 
te̍. Wānāā tāmbɛ̍i̍ya̍ ni̍, a̍ wānāā bālāhāvɛ̍i̍ya̍, a̍ wānāa̍ cho̍ a̍ kɔ̄ltā tāmbɛ̍i̍la̍ŋ nda̍, 
mbo̍ tūsī nda̍ nyɛ̄ pālāa̍ chōo̍, ndu̍yɛ̍ mbo̍ tōsā mi̍ ā ti᷄ŋ a̍ sɔ̄lā pīɔ̍mnda̍ŋ. 

17Le̍ te̍le̍ŋ o̍ te̍le̍ŋ ō wa᷄ wāŋnda̍ sēndi̍la̍ŋ hāndɔ̄ɔ̍ chōo̍. Kɛ̍ mbɔ̄ māā sēndi̍lā lāŋ lā 
mīīŋgu̍ ndu̍ pi̍la̍ chōo̍ fɔ̍. Le̍ te̍le̍ŋ o̍ te̍le̍ŋ ndu̍ o̍o̍ do̍ū wa̍nā sa̍lā le̍. Le̍la̍ŋ ndu̍ bɛ̍ɛ̍ 
ō sɔ̍lā sa̍lā o̍ sa̍lā le̍ fɔ̍. 

18Sēndi̍la̍ŋ lā wa̍ māwāā ndu̍ o̍ sōndō māā dōma̍ ndɔ̄ wo̍u̍na᷄ŋ. Mbɔ̄ māā sēndi̍lā 
ndɔ̄la̍ la̍ŋ lā lūɛ̍i̍ ndu̍ o̍ ŋ̄dīāl mɛ̄ɛ̍ ō kōl nu̍a̍ā mɛ̄ŋnda̍ŋ mī mā lūɛ̄ī ndu̍ ni᷄ŋ yɛ̍ fɔ̍. 
Lā lūɛ̍i̍ ndu̍ o̍ dīāllo̍ŋ ni᷄ŋ, mɛ̄ɛ̍ wāŋndo̍ ō sūūnūŋ nu̍a̍ā chūɛ̄īmā ɔ̄li̍fīi̍ya̍ŋ mī mā 
lūɛ̄ī ndu̍ o̍ ŋ̄dīāl lɛ̍. 

19Lā sāāyi̍a̍ŋ ndu̍ mɛ̄ɛ̍ wāŋndo̍ ō sāāyīa̍ŋ nu̍a̍ā kōlāa̍ yɛ̍, ndu̍yɛ̍ le̍ te̍le̍ŋ o̍ te̍le̍ŋ, mī 
lā wa᷄ ndu̍ lā yīīna᷄ŋ māā lēyāu̍. 

20Mɛ̄lɛ̄ka̍ Ya̍a̍wɛ̄ɛ̄, nu̍a̍ā ŋ̄ tūsi̍ ya̍a̍mɔ̍ɔ̍wa̍a̍ nīa̍a̍ ha̍ā nyɛ̄ pālāa̍ chōo̍ ni̍, wānāa̍ cho̍ 
ha̍ā dīōmndā wɔ̄ɔ̍ŋnda̍ŋ dīmīo̍o̍ a̍ ya̍ o̍kɔ̄ɔ̄ wa̍. 

21Kɛ̍ ya̍ ya̍, yāndi̍i̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ma̍la̍ ya̍ le̍ mī dīōlā 
nūmnda̍ lā hīōū lāchī a̍ bɛ̄ɛ̄le̍ŋ sɔ̄lāa̍. Mɛ̄ɛ̍ ŋ̄ chō wānā kɛ̍ndɛ̄, ndu̍yɛ̍ mā chɔ̄m 
wa᷅ŋnda̍ kāāla̍ nu̍m cho̍ le̍ te̍le̍ŋ o̍ te̍le̍ŋ ndo̍ yɛ̍, chi̍i̍ndi̍a̍a̍ yo̍o̍mū nūu̍. 

22Wānā ta̍mbɛ̍i̍yo̍ ya̍ I̍ cho̍ ni̍, ndu̍yɛ̍ I̍ nɔ̍ wa̍nā o̍ wāna̍ ma̍la̍ ya̍ le̍. I̍ nɔ̍ lɛ̍ tīīnda᷄ŋ 
o̍ tīīnda᷄ŋ o̍ yōōmū nūu̍ ni᷄ŋ te̍. 

23Mɛ̄ɛ̍ wūndu̍le̍ŋ lē kēlēŋā nu̍a̍ā lōo̍ a̍ fīti̍līo̍o̍ yɛ̍, le̍nde̍ yōōmū nūu̍ ō kēlēŋā ni̍ŋ 
lo̍o̍ ni̍. Mɛ̄ɛ̍ hūēīye̍ ī kpēŋā nu̍a̍ā so̍o̍nu̍a̍a̍ mā kūɛ̄nu᷄ŋ yɛ̍, le̍nde̍ i̍ yɔ̍nu̍ŋ a̍ yōōmū 
nūu̍ ni̍. 

24Wūla̍ŋ lā vī ya̍ do̍o̍ŋ a̍ yīma̍ cho̍ ya̍ nɛ̄īyo̍ wa̍ŋ. I̍ nya̍u̍ mi̍ si̍mnu᷄ŋ pa̍āla̍ŋ kpo̍so̍ŋ. 

25I̍ si̍mnu᷄ŋ ni᷅ŋ nyɛ̄ māmāā wāŋnda̍ o̍ hɔ̄l. Wāna̍ cha᷅ ya̍ ko̍ ō hīŋ bōlle̍ŋ ō pɛ̄ɛ̄sā ya̍. 

26O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍, yāndi̍i̍ ma̍la̍ ya̍ fɔ̍. Mɛ̄ɛ̍ ka̍a̍lā nūmndo̍ chō le̍ 
te̍le̍ŋ o̍ te̍le̍ŋ yɛ̍, yāndi̍i̍ chi̍i̍ndi̍a̍a̍ yo̍o̍mū nūu̍ fɔ̍. 

27To̍sa̍ mī ya̍a̍mɔ̍ɔ̍wa̍a̍ nīa̍a̍ sīna̍ māā nūm kpe̍e̍kpe̍i̍ chi̍i̍ndi̍a̍a̍ ya̍ ni̍. 

28Mī nda̍ hāndu̍ ya̍ sēndi̍o̍o̍ chōo̍, kɛ̍ nūm sa̍lāa̍ ŋ̄ dūāū ya̍ ni̍. Tē ā chīŋa̍la᷅ŋ ya̍ a̍ 
sɔ̍ŋgɔ̄ɔ̍ pɛ̍, to̍sa̍ mī si̍ɔ̍mbu̍la̍ŋ la̍ bi̍ī nda̍. Kɛ̍ ya̍ bu̍ɛ̍ī nūmndo̍ ndu̍ ndu̍, mī dɔ̍ɔ̍nu᷄ŋ 
nya̍a̍le̍. 

29To̍sa̍ mī si̍ɔ̍mbu̍la̍ŋ lā bīī ya̍a̍mɔ̍ɔ̍wa̍a̍ nīa̍a̍, mɛ̄ɛ̍ nda̍ kūūmbūū nu̍a̍ā wāŋndo̍ 
kōlāa̍ a̍ bōlle̍ŋ mɔ̍ɔ̍su̍ yɛ̍. To̍sa̍ mī bɛ̄ɛ̄la̍ ta̍mbɛ̍i̍la̍ŋ lā sāāyi̍a̍ŋ nda̍ māā kōlā. 

30Tē wāŋnda̍ ā chūūŋgi̍āŋ pɛ̍ kpo̍u̍, I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā o̍ chōndo̍ŋ ni᷄ŋ 
cho̍o̍ cho̍o̍, mī me̍l ndu̍ ba̍li̍ka̍a̍. 

31Kāni̍ fo̍ndōle̍, ndu̍ su̍ŋgū le̍ wānāā tāmbɛ̍i̍ya̍ ni̍, mbō chīīndi̍a̍a̍ nda̍, mbō sōli̍ 
nda̍ wānāa̍ ki̍lūl nda̍ yāmɛ̍i̍ le̍ mā sɔ̄la̍ pīɔ̍mndo̍ wa̍ o̍ bā. 

Sa᷅m 110 

Mɛl̄ɛk̄a̍ Ya̍a̍wɛɛ̄ ̄nda̍ Māsa̍ ndɔ ̄Bɛn̍dū o̍ hɛl̍i ̍wo̍ 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Māsānɔ̍ nūu̍ āā, “Cha̍l na̍nu᷄ŋ o̍ fo̍ndāŋ lēbīɔ̍ɔ̍ o̍ bā nī 
kɛ̍ndɔ̄ɔ̍ chōo̍, mbō lō o̍ ko̍ŋ mī to̍sa̍ mā nɛ̍i̍ ya̍a̍mɔ̍ɔ̍wa̍a̍ nu̍mnda̍ a̍ bɛ̄ŋgu̍.” 

2Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī māsāle̍ nu̍mnde̍ŋ lē sɔ̄la̍ kpāāyāa̍, mā wa̍ māsāa̍ 
chɔ̍ŋ Sa̍a̍yɔ̄ŋ chi̍e̍e̍ mbō kūɛ̄ a̍ fo̍ndāŋnda̍ŋ lā pīlɛ̍ la̍ŋ. Ā wā ni̍ŋ ma̍sāa̍ ya̍a̍mɔ̍ɔ̍wa̍a̍ 
cho̍ nu̍m ā bālāā wa̍ chōo̍. 

3Pāa̍le̍ ŋ̄ kāndū ni̍ŋ wa̍a̍ māsāa̍ le̍ŋ, wāŋnda̍ kpo̍u̍ a̍ chā ni̍ŋ mɛ̄ɛ̍ ŋ̄ chō māsa̍ 
kpāāyā yɛ̍. 

A̍ wā ni̍ŋ o̍ do̍vīa̍ŋ o̍ nyɛ̄lā lēmāsālā kāsīla̍ŋ ni᷄ŋ. Ndu̍yɛ̍ lēpāa̍ o̍ lēpāa̍ ā wā ni̍ŋ 
di̍a̍llūŋ kālāa̍ sɔ̄lāa̍ mɛ̄ɛ̍ mɔ᷄mndo̍ ō chū chū nu̍a̍ā yɛ̍. 

4Būŋgɛ̄ī Mɛ̄lɛ̄ka̍ Ya̍a̍wɛ̄ɛ̄ o̍ chu̍a̍ ī kālā ka̍lā mbō mēna᷄ŋ nde̍, ō fe̍ŋāŋ le̍cho̍ō le̍. 
Mbo̍ dīmī āā, “Wānā sōlīāā lāsa̍lāa̍ ŋ̄ chō le̍ fɛ̍ɛ̍ŋ a̍ fɛ̍ɛ̍ŋ ni̍, O̍ nɛ̄ī Mɛ̄kīsɛ̍dɛ̍kī wa̍ 
wānā so̍līāā lāsa̍lāa̍ wo̍ chōo̍.” 

5Māsānɔ̄ɔ̍ Mɛ̄lɛ̄ka̍ chō nu̍m kɔ̄ɔ̄lī. Tē ō dɔ̄ɔ̄nu᷄ŋ tu̍mbe̍ pɛ̍, ō chō māsāā bɛ̍ndūa̍a̍ 
yōmɔ̄ɔ̄ mbō tɛ̄ɛ̄mbu̍u̍ nda̍. 

6Ō chō wāŋnda̍ o̍ lɛ̄ŋnde̍ ni᷄ŋ ya᷅mɛ̍i̍ kīlūl le̍ nda̍ nyɛ̄ pālāa̍ tūsīo̍o̍ chōo̍. Wānāā 
vīlɛ̍i̍ya̍ ā wā ni̍ŋ ku̍ndāla̍ŋ ā tīūwāā lɛ̄ŋ. 

Ō chō māsāā bɛ̍ndūa̍a̍ o̍ chi̍e̍ēŋndo̍ ni᷄ŋ kpo̍u̍ yo̍mɔ̄ɔ̄ mbō tɛ̄ɛ̄mbu̍u̍ nda̍. 

7Māsā bɛ̍ndū Mɛ̄lɛ̄ka̍ ō hɛ̄li̍ wo̍, ō kōl ni̍ŋ mɛ̄ŋnda̍ŋ o̍ pēē pɔ̍mbɔ̍ cho̍ o̍ nɛ̄īyo̍ 
da̍ŋga̍la̍ wo̍. Ndu̍yɛ̍ ō sɔ̄lā ni̍ŋ di̍āllūŋ kāla᷄ŋ, mbō yēm ya̍a̍mɔ̍ɔ̍wa̍a̍ ndūa̍a̍. 

Sa᷅m 111 

Chōnde̍i ̍le̍ Mɛl̄ɛk̄a̍ Ya̍a̍wɛɛ̄ ̍sāŋgālāa̍ 
1Sāŋgālāa̍ ō chō le̍ Mɛ̄lɛ̄ka̍ Ya̍a̍wɛ̄ɛ̄. Tē wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ ā 
chūūŋgi̍āŋ pɛ̍ le̍ ndu̍ sōōlūūwo̍, I̍ si᷅m ni̍ŋ nda̍ tɛ̄ɛ̄ŋ mī me̍l Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍ 
a̍ kɔ̄l nūu̍ kpo̍u̍. 

2Wa̍lta̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā la̍ŋ lā chō wa̍lta̍ kɔ̄ndɔ̄fi̍ltā bɛ̄ndū. Wānā o̍ wāna̍ 
hi̍ni̍ kɔ̄l a̍ wa̍lta̍ Mɛ̄lɛ̄ka̍ tōsā la̍ŋ pɛ̍, yīya᷄ŋndo̍ o̍ yi̍yāŋ a̍ la̍ŋ o̍kɔ̄ɔ̄ le̍ te̍le̍ŋ o̍ te̍le̍ŋ 
ni̍. 

3Wa̍lta̍ Mɛ̄lɛ̄ka̍ tōsā la̍ŋ, lā chō wa̍lta̍ lēbɛ̄ɛ̄, ndu̍yɛ̍ mi̍ lā wā wa̍lta̍ bɛ̍ndū. Ndu̍yɛ̍ 
sa̍kpōyɛ̍i̍ ndūɛ̍i̍, ī chō le̍ fɛ̍ɛ̍ŋ a̍ fɛ̍ɛ̍ŋ. 

4Ō tōsa̍ mi̍ wāŋnda̍ ā wā lōōnɔ᷄ŋndo̍ a̍ wa̍lta̍ ndɔ̄la̍ kɔ̄ndɔ̄fi̍lta̍ŋ o̍kɔ̄ɔ̄ le̍ te̍le̍ŋ o̍ 
te̍le̍ŋ. Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāna̍ īkɛ̄ndɛ̄, ndu̍yɛ̍ ō chō wāna̍ īnyīɛ̍ɛ̍. 

5Wānāa̍ nɔ̍ bɛ̍ɛ̍le̍ ndɔ̄le̍ŋ nda̍, ndu̍ ke᷅ nda̍ nyɛ̄ dīa̍a̍ ni̍. Le̍ te̍le̍ŋ o̍ te̍le̍ŋ ō chō 
yīya᷄ŋndo̍ a̍ kpe̍ma̍ ndɔ̍ o̍ yi̍i̍ yo̍ o̍kɔ̄ɔ̄. 

6Ō chɔ᷄m wānāā ndūa̍a̍ mɛ̄ɛ̍ o̍ cho̍ wāna̍ kpāāyā bɛ̍ndū yɛ̍. Mbo̍ kē nda̍ lɛ̄ŋndē 
kāa̍la̍ che᷅le̍ŋ le̍e̍ nɔ̍ le̍ŋ nyɛ̄ ndā. 

7Wa̍lta̍ ndɔ̄la̍ŋ kpo̍u̍, o̍ nɛ̄ī sa̍kpōo̍ chōo̍, a̍ o̍ nɛ̄ī tōnya̍a̍ chōo̍ o̍ to̍sā la̍ŋ ni̍. Nyɛ̄ o̍ 
nyɛ̄ o̍ di̍mu̍l wānā pɛ̍ le̍ tōsāa̍, ō chō nyɛ̄ wānā dɔ̍ū tīīnda᷄ŋ o̍ ndu̍ ni̍ŋ. 

8Dīōmndā ndɔ̄la̍ŋ lā chō nyɛ᷄ cho̍ le̍ fɛ̍ɛ̍ŋ a̍ fɛ̍ɛ̍ŋ. Nyɛ̄ o̍ nyɛ̄ o̍ di̍mu̍l wānā pɛ̍ le̍ 
tōsāa̍, o̍ nɛ̄i̍ sa̍kpōo̍ chōo̍, ndu̍yɛ̍ a̍ o̍ nɛ̄ī tōnya̍a̍ chōo̍ o̍ di̍mī ndu̍ ni̍. 

9Mbo̍ bāŋā wānāā ndūa̍a̍, ndu̍yɛ̍ mbo̍ yīī kpe̍ma̍ fɛ̍ɛ̍ŋ a̍ fɛ̍ɛ̍ŋ ndo̍ a̍ nda̍. 

Ō chō Mɛ̄lɛ̄ka̍ kāsī, ndu̍yɛ̍ ō chō wāna̍ wānā wo̍. 

10Tē wāŋndo̍ nɔ̄ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ pɛ̍, mɛ̄ɛ̍ wānā ko̍ŋ ō kāndu̍ kɔ̄l kālo̍o̍ 
sɔ̄lāa̍. Wānāa̍ to̍sā nyɛ᷅ Mɛ̄lɛ̄ka̍ ō dīmūl nda̍ wo̍ wa̍, ta̍āsi̍o̍o̍, ndu̍ Mɛ̄lɛ̄ka̍ fāndā nda̍ 
ni̍. Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ mbō sɔ̄la̍ sāŋgālāa̍ le̍ te̍le̍ŋ o̍ te̍le̍ŋ. 

Sa᷅m 112 

Sɔɔ̄ŋ̍ wāna̍ tōnya̍a̍ tōsā mbō pɛl̄ tɔn̄ɔ ̄wo̍ŋ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. Wāna̍ ke᷅ ho̍ō Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ, ndu̍yɛ̍ 
mbō nāŋ kɔ᷅l le̍ nyɛ̄ Mɛ̄lɛ̄ka̍ ō dīmūl ndu̍ wō tōsāa̍ wo̍, wānā ko̍ŋ ō pɛ̄l tɔ̄nɔ̄ɔ̍. 

2Wānā wa̍ā le̍nde̍ chūāūwāā ndūa̍a̍, wānāā kpāāyāa̍ nda̍ sīmnūŋ o̍ lɛ̄ŋnde̍ŋ ni᷄ŋ 
ni̍. Dɛ̍nɛ̍ kɛ̍ndɔ̄ɔ̍ ndu̍ wa᷅ lē wānāa̍ fu̍la̍ o̍ pūlālē ndɔ̄le̍ŋ chōo̍ wa̍ ni̍. 

3Dɛ̍nɛ̍ kɛ̍ndɛ̄ bɛ̄ndōo̍, a̍ sūllo̍, ndu̍ wa᷅ o̍ ndu̍lo̍ chi̍ɛ̍īni̍ŋ ni̍. Le̍ te̍le̍ŋ o̍ te̍le̍ŋ 
lōōnɔ᷄ŋndo̍ wāŋnda̍ lōōnūŋ a̍ sa̍kpōyɛ̍i̍ ndūɛ̍i̍ o̍kɔ̄ɔ̄ ni̍. 

4Wānā wa̍ā le̍nde̍ ō chō māchūāā nyɛ̄ wa̍wo̍ŋndo̍, o̍ di̍a̍ndū wa̍nāā tōnya̍a̍ chōo̍ 
i̍chɔ᷅l lo̍. Wāna̍ īnyīɛ̍ɛ̍ yo̍ o̍ cho̍ le̍ te̍le̍ŋ o̍ te̍le̍ŋ ni̍, 

ō chō wāna̍ īkɛ̄ndɛ̄, ndu̍yɛ̍ mbo̍ wā wānā sa̍kpō. 

5Wāna̍ ke᷅ ho̍ō wāŋnda̍ kūēēla̍ŋ a̍ kɔ̄l chɛ̄lāa̍, ndu̍yɛ̍ mbo̍ wā sa̍kpō o̍ nyɛ̄ o̍ nyɛ̄ ni᷄ŋ 
ndō, ō pɛ̄l tɔ̄nɔ̄ɔ̍. 

6Wānā wa̍ā nu̍a̍ā, nyɛ̄ o̍ nyɛ̄ nɔ̍lā mbō hīīlu̍u̍ ndu̍ le̍. Le̍ te̍le̍ŋ o̍ te̍le̍ŋ lōōnɔ᷄ŋndo̍ 
wāŋnda̍ ā lōōnūŋ a̍ ndu̍ ni̍. 

7Mɛ̄ɛ̍ o̍ mɛ̄ɛ̍ yōōŋgūlā wɔ̄ɔ̍ŋnda̍ŋ lā kōma̍l wa̍nā wa̍ā nu̍a̍ā, sīōōŋīī bi̍ī ndu̍ le̍. 

Ō wā i̍si̍si̍ o̍ tīīnda᷄ŋ ndɔ̄ɔ̍ chōo̍ o̍ ka̍lā ka̍lā, tīīnda᷄ŋ ndɔ̄ɔ̍ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ 
ni̍ŋ o̍ wa᷅ ni̍. 

8Nyɛ̄ o̍ nyɛ̄ to̍sā mī kɔ̄l ndɔ̄ɔ̍ hīīlu̍ŋ te̍, sīōōŋīī bi̍ī ndu̍ le̍ nyɛ̄ o̍ nyɛ̄ le̍. Ndu̍yɛ̍ o̍ 
mɛ̄ɛ̄lu̍la̍ŋ kpɔ̍ŋ, mbō chē mī ya̍a̍mɔ̍ɔ̍wa̍a̍ ndūa̍a̍ ā sɔ̄la̍ yōmɔ̄ɔ̍. 

9Wāna̍ īkɛ̄ndɔ̄ɔ̍ ndu̍ ndu̍, a̍ kɔ̍l chɛ̄lāa̍ kpo̍u̍ o̍ ke᷅ wa̍nāā tāmbɛ̍i̍ya̍ ni̍. Le̍ fɛ̍ɛ̍ŋ a̍ fɛ̍ɛ̍ŋ 
mā wa̍ lōōnɔ᷄ŋndo̍ a̍ sa̍kpōyɛ̍i̍ ndūɛ̍i̍. Mbō sīmnu᷄ŋ wa᷅na̍ kpāāyā bɛ̍ndū, ndu̍yɛ̍ 
wāŋnda̍ kpo̍u̍ mā ke̍ ndu̍ bɛ̄ɛ̄le̍ŋ ta̍u̍ ta̍u̍. 

10Tē wānāā dɛ̍nɛ̍ wɔ̍ɔ̍ŋnda̍ ā chē he̍ī pɛ̍, ā dɔ̄ɔ̄nu᷄ŋ tu̍mbe̍. Ndu̍yɛ̍ mī sūɛ̍i̍ nɛ̄i̍ nda̍, 
mā sīɔ̄ɔ̄nda̍, o̍ ko̍ŋ, mī mɛ̄ɛ̄lu̍la̍ ndāla̍ŋ lā fūūlu̍u̍. Nyɛ̄ o̍ nyɛ̄ nda̍ a̍a̍ kɛ̍ɛ̍si̍a̍a̍ le̍ tōsāa̍, 
kpo̍u̍ mbō tāmbu̍. 

Sa᷅m 113 

Chōnde̍i ̍le̍ Mɛl̄ɛk̄a̍ Ya̍a̍wɛɛ̄ ̍sāŋgālāa̍ le̍ kɛn̄dɛī ̍ndūɛi̍.̍ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. Nya̍ cho̍ bu̍ɛ̍i̍yāa̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍, lā 
sāŋgāla̍ di̍o̍la̍ ndɔ̄la̍ŋ. 

2Lā sāŋga̍la̍ di̍ōlā ndɔ̄la̍ŋ, chɔ̍ŋ a̍ te̍le̍ŋndo̍ ho̍ō, mbō kūɛ̄ a̍ fɛ̍ɛ̍ŋ a̍ fɛ̍ɛ̍ŋ. 

3Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, chɔ̍ŋ ba᷅ pāa̍le̍ŋ lē chāŋndo̍, mbō kūɛ̄ bā le̍ 
de᷅llo̍, lā sāŋga̍la̍ di̍ōla̍ Mɛ̍lɛ̄ka̍ Ya̍a̍wɛ̄ɛ̄ la̍ŋ. 

4Mɛ̄lɛ̄ka̍ Ya̍a̍wɛ̄ɛ̍ cho̍ māsāa̍ lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ cho̍o̍ ni̍. Nāŋɔ̄ɔ̄ ndɔ̄ 
bɛ̍ndōo̍ ō chō ō tīūwāā o̍ ha̍la̍a̍ ni᷄ŋ cho̍o̍ cho̍o̍ kpo̍u̍. 

5Wānā o̍ wānā cho̍ māā Mɛ̄lɛ̄ka̍ Ya̍a̍wɛ̄ɛ̄ nāa̍ le̍. 

Ō chō īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍ cho̍o̍ cho̍o̍ pɔ̍, 

6mbo̍ wā tōfāa̍ o̍ ha̍la̍a̍ ni᷄ŋ a̍ o̍ chi̍e̍ēŋndo̍ chōo̍. 

7Ndu̍ so̍lī wa̍nāā tāmbɛ̍i̍ya̍ o̍ kūɛ̍i̍ ni᷄ŋ ni̍. Wānāa̍ nɔ̍ nyɛ᷅ o̍ nyɛ̄ le̍ wa̍ mbō sōli̍ nda̍ 
o̍ bāhāvɛ̍i̍yo̍ ni᷄ŋ, 

8mbō tōsa̍ mā sīmnu᷄ŋ na̍āŋa᷅ŋ ndā chūāūwāā lēmāsāa̍, wānāā ndūa̍a̍, chūāūwāā 
ndāa̍ lēmāsāa̍. 

9Wānā la̍nɔ̍ vi̍lū le̍ wo̍, mbō tōsa̍ mbō vēlū chūāūwa̍, mbō sɔ̄la̍ cha᷄lta̍ kɛ̍ndɛ̄la̍ŋ, 
mbō wānu̍ŋ lo̍ŋ a̍ kɔ̄l kɛ̄ndɛ̄. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 114 

Chōnde̍i ̍a̍ bɔŋ̄a᷅ŋ lōōna᷄ŋ ndo̍ a̍ hīōūwɔɔ̄ ̄chōo̍ wo̍ o̍kɔɔ̄ ̄
1Mɛ̄ɛ̍ wāŋnda̍ I̍sɔ̄lūɛ̄ī, nda̍ yɔ̍nūŋ māā yu̍ŋgu̍ Che̍kɔ̍pū wo̍ ni̍ ā fūla̍ I̍chi̍pī o̍ kāa̍le̍ 
che᷅le̍ŋ ni᷄ŋ, 

2mi̍ Mɛ̄lɛ̄ka̍ sīīŋgūū lɛ̄ŋndē Chu̍dāle̍ŋ, fo̍ndāŋ ndɔ̍ kāsīo̍o̍, ndu̍yɛ̍ mbo̍ sīīŋgūū 
lɛ̄ŋndē I̍sɔ̄lūɛ̍i̍le̍ŋ lɛ̄ŋndē o̍ wa᷅ ma̍sāa̍ chōo̍ le̍ŋ. 

3Mɛ̄ɛ̍ pēe̍ mɛ̄ŋmā īhɛ᷄llo̍ o̍ chē Mɛ̄lɛ̄ka̍ nyɔ᷅, mbo̍ māl nɛ̄īyo̍. Chɔ̍ɔ̍dāŋ nda̍ŋ bɛ̍ɛ̍, mi̍ 
mā mūli᷄ŋ he̍e̍lōo̍. 

4Mi̍ lūāŋūŋ bɛ̄ndo᷄ŋ ŋ̄ hūūlū pe̍su̍ pe̍su̍ mɛ̄ɛ̍ sāā ko̍ndu̍a̍a̍ hūūlū nu̍a̍ā yɛ̍, mi̍ 
pēmbūŋ pɔ̄mbɔ᷄ŋ ŋ̄ hūūlū mɛ̄ɛ̍ sāā ko̍ndu̍a̍a̍ fɔ̍ŋndu̍a̍a̍ hūūlū nu̍a̍ā yɛ̍. 

5Nūm pēe̍ mɛ̄ŋmā īhɛ᷄llo̍, ō yɛ̄ɛ̍nɛ̍ yɔ̍nu̍ŋ yɛ̍ ma̍ māl nɛ̄īyo̍? Ndu̍yɛ̍ nūm Chɔ̍ɔ̍dāŋ 
nda̍ŋ bɛ̍ɛ̍, vɛ᷅ ma̍ mūli᷄ŋ he̍e̍lōo̍? 

6Nya̍ lūāŋūŋ bɛ̄ndo᷄ŋ, vɛ᷅ mi̍ lā wā hūūlōo̍ mɛ̄ɛ̍ sāā ko̍ndu̍a̍a̍ fɔ̍ŋndu̍a̍a̍ ā hūūlū nu̍a̍ā 
yɛ̍? Nya̍ pēmbo᷄ŋ, vɛ̍ mi̍ lā wā hūūlōo̍ mɛ̄ɛ̍ sāā fɔ̍ŋndu̍a̍a̍ ā hūūlū nu̍a̍ā yɛ̍? 

7Māsānɔ̄ɔ̍ Mɛ̄lɛ̄ka̍, o̍ cho̍ Mɛ̄lɛ̄ka̍ yu̍ŋgu̍ Che̍kɔ̍pū wo̍ wo̍, ō chō hūnɔ̄ɔ̍, lɛ̄ŋnde̍ŋ 
nyi̍i̍ya̍ ndu̍ lāchī. 

8Ō tōsa̍ mi̍ mɛ̄ŋnda̍ŋ mā fūlā o̍ pōū kālā ka̍lāa̍ ni᷄ŋ, mi̍ mā sīmnu᷄ŋ pe̍ē pɔ̍mbɔ̄ɔ̍. 
Ndu̍yɛ̍ mbo̍ tōsā mi̍ fo̍ndāŋ lāpōūwo̍ ō sīmnu᷄ŋ pe̍ē hi̍a̍u̍wāa̍. 

Sa᷅m 115 

Mɛl̄ɛk̄a̍ Tōnya̍a̍ ndu̍ pīlɛ ̍kpe̍ cho̍ ni ̍

1Mɛ̄lɛ̄ka̍ Ya̍a̍wɛ̄ɛ̄, nu᷄m pīlɛ̍ kpe̍ nɔ̍ ni̍ mā sɔ̍la̍ bɛ̄ɛ̄le̍ŋ, 

ō cho᷄ na̍a̍ ŋ̄wāŋndā chīe̍e̍ le̍, nu᷄m pīlɛ̍ kpe̍. Kāni̍ fo̍ndōle̍, le̍ mɛ̄ɛ̍ ŋ̄ chō sa̍kpō, 
ndu̍yɛ̍ ma̍ nɔ̄ kāālā nu᷄m cho̍ le̍ te̍le̍ŋ o̍ te̍le̍ŋ ndo̍ yɛ̍. 

2Vɛ᷅ mi̍ lɛ̄ŋīī chēle̍ŋnde̍ wā na̍a̍ dīmūllo̍ āā, “Kūɛ̍ɛ̍nɛ̍ Mɛ̄lɛ̄ka̍ nyāa̍ ō chō yɛ̍, ō ma̍lā 
nya̍ le̍?” 

3Mɛ̄lɛ̄ka̍ nāa̍ ō chō o̍ fo̍ndā ndɔ̍ kāsīo̍o̍ chōo̍ cho̍o̍. Nyɛ̄ o̍ ye̍e̍mā le̍ tōsāa̍ wo̍, ndu̍ 
o̍ to̍sā ni̍. 

4Wāŋnda̍ ha̍ā, mɛ̄lɛ̄ka̍ā ndāa̍, wāŋndā chīe̍e̍ya̍ to̍o̍si̍a̍a̍ nda̍ a̍ lābā ni̍. Ka̍ni̍i̍ 
hu̍mbūe̍i̍, a̍ ko̍o̍līi̍ye̍ nda̍ tēēŋgīāā ni̍ mā tōōsīāā nda̍. 

5Mɛ̄lɛ̄ka̍ā ndāa̍ ā nɔ̄ sōndōla̍ŋ, kɛ̍ ā su̍ū le̍. Ā nɔ̄ hɔ̄lta̍ŋ kɛ̍ ā chi᷅ le̍. 

6Ā nɔ̄ nīla̍ŋ kɛ̍ ā tu̍i̍ī le̍, ā nɔ̄ mi᷄ŋnda̍ŋ, kɛ̍ ā tu̍i̍ī nyɛ᷅ chūŋ te̍. 

7Ā nɔ̄ bāla̍ŋ, kɛ̍ nyɛ̄ pīla̍ŋ bɛ̍ɛ̍ la̍ŋ, ā si̍nāŋ te̍, ā nɔ̄ pēlo᷄ŋ, kɛ̍ ā ku̍ē le̍, kpɛ̍kɛ̍le̍ bɛ̍ɛ̍ ā 
ku᷅ŋ te̍. 

8Mbɔ̄ māā wānāa̍ to̍o̍si̍a̍a̍ mɛ̄lɛ̄ka̍a̍ ha̍ā wa̍ ā sīmnu̍ŋ mɛ̄ɛ̍ mɛ̄lɛ̄ka̍ā kāŋ ā chō nu̍a̍ā 
yɛ̍ fɔ̍, ndu̍yɛ̍, mbɔ̄ māā wānāa̍ dɔ̍ū tīīnda᷄ŋndo̍ o̍ mɛ̄lɛ̄ka̍a̍ ha̍ā ni᷄ŋ nda̍, ā sīmnu̍ŋ 
māā mɛ̄lɛ̄ka̍ā ha̍ā fɔ̍. 

9Wāŋnda̍ I̍sɔ̄lūɛ̄ī, lā dɔ̄u̍ ti̍i̍nda᷄ŋ nyāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. 

Ō nɔ̄lā mbō māla̍ nya̍ ndu̍yɛ̍ mbō mānda̍ nya̍. 

10Nya̍ wānāa̍ sōlīāā lāsa̍lāa̍, lā dɔ̄u̍ ti̍i̍nda᷄ŋ nyāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni᷄ŋ. 

Ō nɔ̄lā mbō māla̍ nya̍, ndu̍yɛ̍ mbō mānda̍ nya̍. 

11Nya̍ wānāa̍ so̍o̍lūū Mɛ̍lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, lā dɔ̄u̍ ti̍i̍nda᷄ŋ nyāa̍ o̍ ndu̍ ni̍ŋ. 

Ō nɔ̄lā mbō māla̍ nya̍, ndu̍yɛ̍ mbō mānda̍ nya̍. 

12Mɛ̄lɛ̄ka̍ Ya̍a̍wɛ̄ɛ̄ o̍ pu̍ɛ̍ɛ̍nūŋ a̍ na̍a̍ o̍kɔ̄ɔ̄ le̍, ō chō na̍a̍ sa̍lā dɔ̄wɔ̄ɔ̄. 

Ō chō wāŋnda̍ I̍sɔ̄lūɛ̍i̍ sa̍lā dɔ̄wɔ̄ɔ̄. 

Ō chō wānāa̍ sōlīāā lāsa̍lāa̍ sa̍lā dɔ̄wɔ̄ɔ̄. 

13Wānā o̍ wāna̍ nɔ̍ bɛ̄ɛ̄le̍ŋ le̍ Mɛ̄lɛ̄ka̍ Ya̍a̍wɛ̄ɛ̄, wānā pɔ̍mbɔ̄ ni̍, wānā bɛ̍ndū ni̍, ō 
chō nda̍ sa̍lā dɔ̄wɔ̄ɔ̄. 

14Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ ō to̍sa̍, nya̍ ni̍, a̍ chūāūwāā nyāa̍, mī lā kūi̍ ta̍u̍ ta̍u̍. 

15Mbɔ̄ māā Mɛ̄lɛ̄ka̍ Ya̍a̍wɛ̄ɛ̄, O̍ to̍o̍si̍a̍a̍ fo̍ndāŋnda̍ŋ chōo̍ cho̍o̍, a̍ lɛ̄ŋ ndo̍, ō dɔ̄u̍ 
nya̍ sa̍lā. 

16Mɛ̍lɛ̄ka̍ Ya̍a̍wɛ̄ɛ̄, ndu̍ nɔ̍ fo̍ndāŋnda̍ŋ chōo̍ cho̍o̍ ni̍, kɛ̍ chi̍e̍ēŋndo̍ ndu̍ mbo̍ kē 
na̍a̍ ŋ̄wāŋndā chīe̍e̍. 

17Wānāa̍ vi᷅, ma̍ wā ni᷅ŋ chi̍e̍e̍ pīɔ̍m nda̍, 

ō cho̍ lɛ̍ nda̍ le̍ sa̍ŋgālā lɛ̍ Mɛ̄lɛ̄ka̍ Ya̍a̍wɛ̄ɛ̄ le̍. 

18Kɛ̍ na̍a̍ ŋ̍ cho̍ yōōmū wa̍, na̍a̍ ŋ̍ nɔ̍ ni̍, mī ŋ̄ me᷄l ndu̍ ba̍li̍ka̍a̍, chɔ̍ŋ a̍ te̍le̍ŋndo̍ ho̍ō 
mbō kūɛ̄ a̍ fɛ̍ɛ̍ŋ a̍ fɛ̍ɛ̍ŋ. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 116 

Wāna̍ fu̍la̍ o̍ kpūndɛ ̍pīɔm̍ndo̍ niŋ᷄ ndo̍ ō sāŋgāla̍ Mɛl̄ɛk̄a̍ Ya̍a̍wɛɛ̄ ̄
1I̍ ka̍a̍la̍ Mɛ̄lɛ̄ka̍ Ya̍a̍wɛ̄ɛ̄, kāni̍ fo̍ndōle̍, le̍ mɛ̄ɛ̍ o̍ tu̍e̍ī pi̍ɛ̍īlē nīle̍ŋ, ndu̍yɛ̍ mbō mūlī 
ya̍ dīōm yɛ̍. 

2Le̍ mɛ̄ɛ̍ o̍ tu̍e̍ī pīɛ̄īlē nīle̍ŋ yɛ̍, I̍ cho̍ ndu̍ wā dīōmndo̍ nyūnāa̍ ha̍a̍a̍ a̍ yōōmū nūu̍ 
mɛ̄ɛ̄lu̍la̍ŋ. 

3Kpūndɛ̍ pīɔ̍mndo̍ ō wa̍ ni᷅ŋ ya̍ ō bālāā kpɔ̍kɔ̍su̍, pīɔ̍mndo̍ ndu̍ o̍o̍ ye̍ŋ ya̍ ni᷅ŋ 
yāŋɔ̄ɔ̄le̍ŋ. Mi̍ sīōōŋnde̍ bīī ya̍, ndu̍yɛ̍ mi̍ būūla᷄ŋ bɛ̍ndōo̍ ō lūɛ̄ī o̍ kɔ̄l nūu̍ ni᷄ŋ. 

4O̍ ko̍ŋ, mi̍ nyu̍nā Mɛ̄lɛ̄ka̍ Ya̍a̍wɛ̄ɛ̍ dīo̍m a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ chi̍i̍ndi̍a̍a̍ 
yo̍o̍mū nūu̍.” 

5Mɛ̄lɛ̄ka̍ chō wānā kɛ̍ndɛ̄, ndu̍yɛ̍ mbo̍ wā wānā sa̍kpō. Mɛ̄lɛ̄ka̍ nāa̍ ō chō wāna̍ 
īnyīɛ̍ɛ̍ bɛ̄ndū. 

6Wānāa̍ nɔ̍ wa̍nā o̍ wānā ma̍lāā le̍ wa̍, Mɛ̄lɛ̄ka̍ Ya̍a̍wɛ̄ɛ̄ ndu̍ ma̍ndā nda̍ ni̍. I̍ wa̍ o̍ 
kpūndɛ̍ bɛ̄ndōo̍ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndīāā ya̍. 

7I̍ cho̍ vɛ̄lɛ̄ wā a̍ kɔ̄l nyūlū, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ tōsa̍l la̍ dɛ̍nɛ̍ kɛ̍ndɛ̄. 

8Mɛ̄lɛ̄ka̍ Ya̍a̍wɛ̄ɛ̄ o̍ so̍li̍ ya̍ o̍ pīɔ̍mndo̍ ni᷄ŋ. 

Ō wɔ̄ɔ̄su̍u̍ ya̍ mɛ̍mi̍a̍ŋ o̍ hɔ̄l, ndu̍yɛ̍ mbo̍ tōsā i̍ bo̍ŋ mī de̍l te̍. 

9Le̍ he̍ī, Ī cho̍ hīōūwɔ̄ɔ̄ lāchī a̍ wāa̍ Mɛ̄lɛ̄ka̍ Ya̍a̍wɛ̄ɛ̍ lāchī, wāŋndā chīe̍e̍ya̍a̍ cho̍ 
yōōmū wa̍ tɛ̄ɛ̄ŋ. 

10I̍ wa̍ o̍ sāŋgāa̍ ni᷄ŋ, mi̍ di̍mī o̍ kɔ̄l ni᷄ŋ a̍a̍, “Mbɔ̄ yōōmū nūu̍ ō chūū fɔ̍.” Kɛ̍ mi̍ hi̍a̍ū 
lāchī a̍ tīīnda᷄ŋ nūu̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ. 

11Mi̍ kɔ̄llo̍ lāāsīa̍ŋ ya̍ ni᷄ŋ, mi̍ di̍mī a̍a̍, “Mbɔ̄ wānā dɔ̍u̍ bɛ̍ɛ̍ ti̍i̍nda᷄ŋndo̍ o̍ wāna̍ chi̍o̍o̍ 
ni᷄ŋ, fo̍ndō fu̍u̍.” 

12Ō yɛ̄ɛ̍nɛ̍ ya̍ I̍ cho̍ yɛ̍ Mɛ̄lɛ̄ka̍ Ya̍a̍wɛ̄ɛ̍ kē, le̍ sɔ̄ɔ̍ŋ kɛ̍ndɛ̄ŋ o̍ to̍sa̍l la̍ mu᷅ŋ ki̍nɛ̍i̍ yo̍ŋ? 

13I̍ cho̍ sa̍lā mūɛ̄īmā mākīle̍pīi̍yo̍ sōlī o̍ Mɛ̄lɛ̄ka̍ Ya̍a̍wɛ̄ɛ̄ lo̍, mī me̍l ndu̍ ba̍li̍ka̍a̍ le̍ 
chīīndīāā o̍ chi̍i̍ndi̍a̍a̍ ya̍ wo̍. 

14Tē wānāā ndūa̍a̍ ā chūūŋgi̍āŋ pɛ̍ kpo̍u̍, I̍ cho̍ būŋgɛ̄ī ya̍ I̍ chūe̍l ndu̍ ve̍ pēēlū nda̍ 
o̍ hɔ̄l. 

15Mɛ̄lɛ̄ka̍ Ya̍a̍wɛ̄ɛ̄ tē wānāā ndūa̍a̍ ō pīlɛ̍ vī pɛ̍, 

ī wā bɔ̍ɔ̍ su̍ɛ̍i̍ kɔ̄l tāmbɛ̍i̍ le̍ ndu̍. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, bu̍ɛ̍ī nūmndo̍ ya̍ I̍ cho̍ ni̍. Nūm ya̍ I̍ cho̍ sāāŋgīāl lo̍ ni̍, mɛ̄ɛ̍ 
kāla̍ nūu̍ ndu̍ o̍o̍ sa̍a̍ŋgīāl nu̍m yɛ̍. 

A̍ so̍li̍ ya̍ o̍ pīɔ̍mndo̍ ni᷄ŋ. 

17Mɛ̄lɛ̄ka̍ Ya̍a̍wɛ̄ɛ̄, I̍ cho̍ sa̍lāa̍ sōlī o̍ nūmndo̍ le̍ mī me̍l nu̍m ba̍li̍ka̍a̍, ndu̍yɛ̍ mī pi̍ɛ̍i̍ 
nūm. 

18-19Tē wānāā nūmnda̍ ā chūūŋgi̍āŋ pɛ̍ kpo̍u̍, O̍ chīɛ̄ī nu̍m kāsīo̍o̍ ni᷄ŋ Chūlu̍sɛ̄lɛ̄m, 
I̍ cho̍ būŋgɛ̄ī ya̍ I̍ chūe̍l nu̍mnde̍ pēēlū nda̍ o̍ hɔ̄l. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 117 

Chōnde̍i ̍le̍ Mɛl̄ɛk̄a̍ Ya̍a̍wɛɛ̄ ̍sāŋgālāa̍ 
1Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, nya̍ wāŋnda̍ o̍ lɛ̄ŋnde̍ ni᷄ŋ kpo̍u̍. Lā sāŋga̍la̍ ndu̍, nya̍ 
wāŋnda̍ kpo̍u̍. 

2Kāni̍ fo̍ndōle̍, le̍ mɛ̄ɛ̍ Mɛ̄lɛ̄ka̍ nɔ̄ kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, le̍ na̍a̍ yɛ̍. 
Ndu̍yɛ̍ sa̍kpōyɛ̍ī ndūɛ̍i̍ ī chō le̍ fɛ̍ɛ̍ŋ a̍ fɛ̍ɛ̍ŋ. Sāŋgālāa̍ cho̍ le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 118 

Dēēve̍ me᷄l Mɛl̄ɛk̄a̍ ba̍lik̍a̍a̍ o̍ pīɛī̄le̍ŋ niŋ᷄ le̍ mɛɛ̄ ̍o̍ ye᷅m ya̍a̍mɔ̍ɔw̍a̍a̍ ndūa̍a̍ yɛ ̍
1Lā ŋ̄ mēlnu᷅ŋ Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, ō chō wānā kɛ̍ndɛ̄, ndu̍yɛ̍ 
kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, ō chō le̍ fɛ̍ɛ̍ŋ a̍ fɛ̍ɛ̍ŋ. 

2Wāŋnda̍ I̍sɔ̄lūɛ̄ī, lā dīmi̍ āā, “Kāālā ndɔ̄ɔ̍ ō chō le̍ fɛ̍ɛ̍ŋ a̍ fɛ̍ɛ̍ŋ.” 

3Nya̍ wānāa̍ sōlīāā lāsa̍lāa̍, lā dīmi̍ āā, “Kāālā o̍ nɔ̍ le̍ na̍a̍ wo̍ ō cho̍ le̍ fɛ̍ɛ̍ŋ a̍ fɛ̍ɛ̍ŋ.” 

4Wānāa̍ nɔ̍ sīōōŋīi̍ Mɛ̍lɛ̄ka̍ Ya̍a̍wɛ̄ɛ̄ ve̍ wa̍ ki̍nɛ̍i̍, lā dīmi̍ āā, “Kāālā o̍ nɔ̍ le̍ na̍a̍ wo̍ 
ō chō le̍ fɛ̍ɛ̍ŋ a̍ fɛ̍ɛ̍ŋ.” 

5I̍ wa̍ o̍ nyɛ̄ pālāā bɛ̄ndōo̍ ni᷄ŋ, mi̍ nyu̍na̍ ndu̍ le̍ ya̍ mālāa̍, mbo̍ mūlī ya̍ dīōm, 
ndu̍yɛ̍ mbo̍ chīīndīāā yōōmū nūu̍. 

6Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ kɔ̄ɔ̄lī, le̍la̍ŋ sīōōŋīī bi̍ī ya̍ le̍ wānā o̍ wānā le̍. Wānā nɔ̍lā 
ya̍ nyɛ̄ o̍ nyɛ̄ yɔ̄ŋ te̍. 

7Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ kɔ̄ɔ̄lī, ndu̍ cho̍ wāna̍ ma̍lā ya̍ wo̍ ni̍. 

Ō chō ya̍a̍mɔ̍ɔ̍wa̍a̍ nīa̍a̍ yōmɔ̄ɔ̄ mī che᷅. 

8Ō chō ī kɛ̄ndɛ̄ mī wānā dɔ̍ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ le̍ nu̍m māndāa̍, 
mbo̍ hīāū wāna̍ chi̍o̍o̍ tīīnda᷄ŋndo̍. 

9Ō chō ī kɛ̄ndɛ̄ mī wānā dɔ̍ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, mbo̍ hīāū wānāā 
bɛ̄ndūa̍a̍ tīīnda᷄ŋndo̍. 

10Ya̍a̍mɔ̍ɔ̍wa̍a̍ nīa̍a̍ ā wa᷄ ya̍ ā bālāā kpɔ̍kɔ̍su̍, kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ 
kpāāyāa̍ mi̍ tɛ̍ɛ̍mbūū nda̍. 

11Ā wa᷄ ya̍ ā bālāā, ā tīūwāā kpo̍u̍, kɛ̍ mī Mɛ̍lɛ̄ka̍ Ya̍a̍wɛ̄ɛ̄ o̍ ke᷅ ya̍ kpāāyāa̍ mi̍ 
tɛ̍ɛ̍mbūū nda̍. 

12Ā wa̍ ā sīīlāā, ā bālāā ya̍ mɛ̄ɛ̍ līāā ku̍ndāa̍ ā wā nu̍a̍ā yɛ̍. Ma̍ chīŋa̍la᷅ŋ ya̍ mɛ̄ɛ̍ 
yīŋnde̍ŋ lē chīŋa̍la᷅ŋ nu̍a̍ā yōndōo̍ yɛ̍, kɛ̍ mi̍ Mɛ̍lɛ̄ka̍ Ya̍a̍wɛ̄ɛ̄ o̍ ke᷅ ya̍ kpāāyāa̍ mi̍ 
tɛ̍ɛ̍mbūū nda̍. 

13Ma̍ chīŋa̍la᷅ŋ ya̍ ō kālā ka̍lā, ma̍ hūŋ ni᷅ŋ le̍ ya̍ yōmɔ̄ɔ̍, kɛ̍ mi̍ Mɛ̍lɛ̄ka̍ Ya̍a̍wɛ̄ɛ̄ o̍ 
ma̍lā ya̍. 

14Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ wāna̍ ma̍ndā ya̍ wo̍ ni̍, ndu̍yɛ̍ ndu̍ chi̍ɔ̍ū yo̍o̍mū nūu̍ ni̍. 
Ndu̍ pi̍ŋi̍ ya̍ ni̍. 

15Bɔ̄ɔ̄lūū kɔ̄l kɛ̄ndɛ̄ bɛ̄ndōo̍ chō sūɛ̍i̍ o̍ tɛ̍ndīi̍la̍ wānāa̍ Mɛ̄lɛ̄ka̍a̍ ni᷄ŋ, kāni̍ fo̍ndōle̍, 
ā yēm ya̍a̍mɔ̍ɔ̍wa̍a̍ ndāa̍. 

16Mɛ̄lɛ̄ka̍ Ya̍a̍wɛ̄ɛ̄, kpāāya̍ ndɔ̄ɔ̍ tōsa̍ mi̍ ŋ̄ yām ya̍a̍mɔ̍ɔ̍wa̍a̍ nāa̍. Kpāāya̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ō tōsa̍ sɔ̄ɔ̍ŋ bɛ̍ndū le̍ na̍a̍. 

17I̍ cho̍ wu̍ le̍, I̍ cho̍ hīōūwɔ̄ɔ̄ lāchī a̍ wāa̍ yōōmū, mī chɔ̍m wāŋnda̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍ wo̍. 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ha̍ndū ya̍ nyɛ̄ pālāa̍ chōo̍ ta̍u̍ le̍ ya̍ sīlāa̍, kɛ̍ ō chɛ᷄l mī vi᷅ le̍. 

19Lā kūmbu̍l la̍ dīo̍o̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ, I̍ ye̍e̍ma̍ mī lu̍ɛ̍ī mī kɔ̍ me᷅l 
Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍. 

20Dīō wānā ke̍ī le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍ cho̍ ho̍ō ni̍. Wānāa̍ 
cho̍ sa̍kpō Mɛ̄lɛ̄ka̍ o̍ hɔ̄l la̍, nda̍ ko̍ni̍ lu̍ɛ̍ī lo̍ŋ ni̍. 

21Sāŋgālāa̍ chō le̍ nūm Mɛ̄lɛ̄ka̍ Ya̍a̍wɛ̄ɛ̄, kāni̍ fo̍ndōle̍, le̍ mɛ̄ɛ̍ ŋ̄ mūli̍ ya̍ dīōm ma̍ 
chīīndīāā ya̍ yɛ̍. 

22Pōū wānāā tāŋgūlāa̍ ā kɛ̄ɛ̍ wo̍, ndu̍ si̍mnu᷄ŋ po̍u̍ sa̍a̍ tāŋgūllo̍ wo̍ ni̍. 

23Mɛ̄lɛ̄ka̍ Ya̍a̍wɛ̄ɛ̍ ndu̍ to̍sa̍ he̍ī ni̍, ndu̍yɛ̍ ī chō sūɛ̍i̍ kɔ̄ndɔ̄fi̍li̍i̍ bɛ̄ndū. 

24Pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ ye᷅m ya̍a̍mɔ̍ɔ̍wa̍a̍ nāa̍ le̍ŋ le̍ cho̍ le᷅ŋ ni̍. 

Ŋ̄ nɔ̄ mī ŋ̄ dɔ̄ɔ̄nu̍ŋ nya̍a̍le̍, mī ŋ̄ tōsa̍ kɔ̄l kɛ̄ndɔ̄ɔ̍. 

25O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ chi̍i̍ndi̍a̍a̍ na̍a̍. Mɛ̄lɛ̄ka̍ Ya̍a̍wɛ̄ɛ̄, to̍sa̍ mī ŋ̄ yēm. 

26Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ wa᷅na̍ o̍ ve᷅m ho̍ō mbo̍ wā hūnɔ̄ɔ̍ wo̍ sa̍lā. Mɛ̄lɛ̄ka̍ 
Ya̍a̍wɛ̄ɛ̄, ŋ̄ chō nu̍m sāŋgālāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ. 

27Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ Mɛ̄lɛ̄ka̍ ni̍. 

Ō tōsa̍ mi̍ nyɛ̄ ndɔ̄ wa̍wo̍ŋndo̍ ō wā na̍a̍ dīōndɔ̄ɔ̍ chōo̍. Lā bīi̍ si̍ɔ̍ɔ̍la̍ wāūla̍ŋ o̍ lābā 
mī lā kāndu̍ bɔ̄ŋa᷅ŋndo̍. Lā kɔ᷄ o̍ ma̍āŋndo̍ di̍ a̍ sīɔ̍ɔ̍la̍ŋ o̍ lābā. 

28Nu᷄m cho̍ Mɛ̄lɛ̄ka̍ nūu̍ ni̍, ndu̍yɛ̍ I̍ cho̍ nu̍m sāŋgālā o̍ chōnde̍i̍ ni᷄ŋ. Mɛ̄lɛ̄ka̍ nūu̍, I̍ 
cho̍ wāŋnda̍ chɔ̄m a̍ mɛ̄ɛ̍ ŋ̄ chō ō bɛ̄ndū yɛ̍. 

29Lā me᷄l Mɛ̍lɛ̄ka̍ ba̍li̍ka̍a̍, kāni̍ fo̍ndōle̍, ō chō wānā kɛ̍ndɛ̄. Kāālā ndɔ̍ cho̍ le̍ te̍le̍ŋ 
o̍ te̍le̍ŋ ndo̍, ō chō le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 119 

A̍ sāwāla̍ Mɛl̍ɛk̄a̍ Ya̍a̍wɛɛ̄ ̄la̍ŋ o̍kɔɔ̄ ̄
1Wānāa̍ cho̍ ha̍ā ma̍ wā sa̍kpō Mɛ̄lɛ̄ka̍ o̍ hɔ̄l, ndu̍yɛ̍ mā tōsā nyɛ᷅ sāwāla̍ Mɛ̄lɛ̄ka̍ 
Ya̍a̍wɛ̄ɛ̄ la̍ŋ lā dīmi̍ wo̍ wa̍, ā pɛ̄l tɔ̄nɔ̄ɔ̍. 

2Wānāa̍ to̍sā nyɛ᷅ Mɛ̄lɛ̄ka̍ ō dīmūl nda̍ wo̍, ndu̍yɛ̍ mā sōōlūū ndu̍ a̍ kɔ̄ltā ndāla̍ŋ 
kpo̍u̍ wa̍, ā pɛ̄l tɔ̄nɔ̄ɔ̍. 

3Wānāā wāā nu̍a̍ā ā to̍sā i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. Nɛ̄i̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m nda̍ wo̍, 
le̍chōo̍ sa̍kpō nda̍ kūā ni̍. 

4Mɛ̄lɛ̄ka̍ Ya̍a̍wɛ̄ɛ̄, a̍ chɔ̍m na̍a̍ sāwāla̍ nu̍mnda̍ŋ, ndu̍yɛ̍ ma̍ dīmūl na̍a̍ le̍ mī ŋ̄ wa᷄ 
sa̍kpō o̍ nyɛ̄ la̍ di̍mi̍ wo̍ tōsāa̍ ni᷄ŋ. 

5Mɛ̄lɛ̄ka̍, yēēmɛ̍i̍ ī chō ya̍ bɔ̄ɔ̍ le̍ mī wa̍ sa̍kpō O̍ nyɛ̄ sāwāla̍ nu̍mnda̍ŋ lā dīmi̍ wo̍ 
tōsāa̍ ni᷄ŋ. 

6Tē I̍ dɔ̍ū kɔ̄l nūu̍ o̍ nyɛ̄ sāwāla̍ nu̍mnda̍ŋ lā dīmi̍ wō tōsāa̍ ni᷄ŋ pɛ̍ kpo̍u̍, I̍ to̍sā i̍sɔ̍ɔ̍ 
o̍ īsɔ̄ɔ̍ mī si̍ɔ̍mbu̍la̍ bi̍ī ya̍ le̍. 

7Tē I̍ pɛ̍ɛ̍ku̍ pɛ̍ le̍ nyɛ̄ sāwāla̍ nu̍mndā tōnya̍ la̍ŋ nda᷅ŋ lā dīmi̍ wo̍ tōsāa̍, I̍ nɔ̍lā mī 
sa̍ŋga̍la̍ nu̍m a̍ kɔ̄l nūu̍ kpo̍u̍. 

8I̍ cho̍ sāwāla̍ nu̍mnda̍ŋ chūā kpo̍u̍ Mɛ̄lɛ̄ka̍. Le̍la̍ŋ ma᷅l la̍ le̍. 

A̍ nyɛ ̄sāwāla̍ Mɛl̍ɛk̄a̍ Ya̍a̍wɛɛ̄ ̄la̍ŋ lā dīmi ̍wo̍ tōsāa̍ o̍kɔɔ̄ ̄
9Vɛ̄ɛ̍nɛ̍ chūā pīāāndōo̍ ō lōōkū yɛ̍ wā ō dīāndāā ō to̍sā yɔ᷅ŋ wɔ̄ɔ̍ŋ te̍? Mɛ̄ɛ̍ mbō tūēī 
nu̍m dīōm mbō tōsa̍ nyɛ̄ ŋ̄ dīmūl ndu̍ wo̍. 

10I̍ cho̍ nu̍m sōōlūūwo̍ a̍ kɔ̄ nūu̍ kpo̍u̍. To̍sā mī fa̍ŋa̍ŋ o̍ nɛ̄ī ŋ̄ chɔ᷄m ya̍ wo̍ chōo̍ le̍. 

11I̍ lo̍ o̍ ko̍ŋ mi̍ kɛ̍si᷄ŋ di̍ōmndā nūmnda̍ŋ ya̍ o̍ kɔ̄l, le̍ māā I̍ to̍sā yɔ̄ŋ wɔ̄ɔ̍ŋndo̍ a̍ 
nūm te̍. 

12Sāŋgālāa̍ chō le̍ nūm Mɛ̄lɛ̄ka̍ Ya̍a̍wɛ̄ɛ̄. Pɛ̍ɛ̍ku̍ ya̍ sāwāla̍ nu̍mnda̍ŋ Mɛ̄lɛ̄ka̍. 

13Sāwāla̍ nu̍mnda̍ŋ kpo̍u̍, I̍ ye̍e̍ma̍ mī si̍na̍ la̍ŋ, mī nɔ̍la̍ mī mi̍ŋgi̍ la̍ŋ tōmbōlā lā 
pīlɛ̍ŋ pi̍lɛ̍ŋ. 

14Kɔ̄l nūu̍ chō bɔ̄ɔ̍ o̍ kɛ̍ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

Ō chō māchūāā mɛ̄ɛ̍ wāŋnda̍ sāālūŋ nu̍a̍ā nyɛ̄m ba̍āŋ kāla᷄ŋ, mā wa᷄ a̍ kɔ̄l kɛ̄ndɛ̄ 
yɛ̍. 

15I̍ cho̍ wā yīya᷄ŋndo̍ a̍ pɛ̄ɛ̄kūlā nūmnda̍ŋ o̍kɔ̄ɔ̄ le̍ te̍le̍ŋ o̍ te̍le̍ŋ, ndu̍yɛ̍ mī to᷅l nɛ̄ī 
nu̍mndo̍ kɔ̄ɔ̄lī. 

16Le̍ te̍le̍ŋ o̍ te̍le̍ŋ, I̍ cho̍ a̍ kɔ̄l kɛ̄ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍, I̍ 
pu̍ɛ̍ɛ̍nūŋ di̍ōmndā nūmnda̍ŋ te̍. 

A̍ Kɔl̄ kɛn̄dɛ ̄wānā sɔl̍ā o̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ chūa̍a̍ niŋ᷄ ndo̍ o̍kɔɔ̄ ̄
17Yāndi̍i̍ to̍sa̍l bu̍ɛ̍ī nūmndo̍ he̍ī Mɛ̄lɛ̄ka̍, to̍sa̍ mī hi̍o̍ū lāchī a̍ wāa̍ yōōmū, le̍ mī 
hi̍o̍ū lāchī a̍ nyɛ̄ ŋ̄ dīmūl la̍ wo̍ tōsāa̍. 

18Ku̍mbi̍ ya̍ hɔ̄lta̍ŋ Mɛ̄lɛ̄ka̍, le̍ mī che᷅ dīōmndā kɔ̄ndɔ̄fi̍lta̍ cho̍ o̍ sāwāla̍ nu̍mnda̍ŋ 
ni᷄ŋ nda̍ŋ. 

19Le̍ te̍le̍ŋ bi̍ŋgī ko̍ni̍ ya̍ I̍ cho̍ o̍ chi̍e̍ēŋndo̍ chōo̍ ni̍ Mɛ̄lɛ̄ka̍. To̍sā mī kɛ̍ɛ̍ sīnā a̍ 
sāwāla̍ nu̍mnda̍ŋ o̍kɔ̄ɔ̄ le̍. 

20Nyɛ̄ ya̍ I̍ ye̍e̍ma̍ o̍ kɔ̄l nūu̍ ni᷄ŋ mbo̍ hīāū kpo̍u̍, le̍ te̍le̍ŋ o̍ te̍le̍ŋ ndo̍ cho̍ ni̍, māā 
mī wa̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

21Wānāā yōŋgāā bɛ̍ndūa̍a̍ so̍li̍ nu̍m dīōm nda̍, ma̍ lō o̍ ko̍ŋ ma̍ tūsī nda̍ nyɛ̄ pālāa̍ 
chōo̍, mi̍ sēndi̍o̍o̍ wā nda̍ chōo̍. 

22Chɛ᷅l mī wāŋnda̍ ha̍ā ā ma᷄m ya̍, ndu̍yɛ̍ mā tɛ̄ɛ̄mbu̍u̍ ya̍ lābɛ̄ɛ̄ le̍ mɛ̄ɛ̍ ya̍ I̍ to᷅l 
pɛ̄ɛ̄kūlā nūmnda̍ŋ kɔ̄ɔ̄lī yɛ̍ le̍. 

23Ā yɔ᷄ŋ bɛ̍ɛ̍ mī wānāā bɛ̄ndūa̍a̍ ā cha᷄l nāa̍ pi᷅lɛ̍ mā yīi̍ ya̍ de̍fo̍o̍, I̍ cho̍ hīōūwɔ̄ɔ̄ 
lāchī a̍ yīya᷄ŋndo̍ a̍ pɛ̄ɛ̄kūlā nūmnda̍ŋ o̍kɔ̄ɔ̄ le̍ te̍le̍ŋ o̍ te̍le̍ŋ. 

24I̍ wa᷅ bɔ̍ɔ̍ a̍ kɔ̄l kɛ̄ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. La̍ŋ la̍ si̍lā ya̍ ni̍. 

Kɛɛ̄s̄īa̍a̍ a̍ kɔl̄ lo̍ kpo̍u̍ le̍ nyɛ ̄sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ lā dīmi ̍wo̍ tōsāa̍ 
25I̍ cho̍ tēndu̍ pīɔ̍m Mɛ̄lɛ̄ka̍, mi̍ŋgi̍ ya̍ yōōmōo̍ o̍ mīli̍ŋ, mɛ̄ɛ̍ ŋ̄ dīmi̍ o̍ sāwāla̍ 
nu̍mnda̍ŋ ni᷄ŋ yɛ̍. 

26Nyɛ̄ o̍ nyɛ᷄ cho̍ ya̍ chōo̍, I̍ chi̍i̍ nu̍m chɔ̄m, ndu̍yɛ̍ ma̍ mūlī ya̍ dīōm. Pɛ̍ɛ̍ku̍ ya̍ 
sāwāla̍ nu̍mnda̍ŋ Mɛ̄lɛ̄ka̍. 

27Ma̍la̍ ya̍ Mɛ̄lɛ̄ka̍, mī si̍na̍ pɛ̄ɛ̄kūlā nūmnda̍ŋ pɛ̄ŋgu̍. Ko̍ŋ to̍sā ni̍ mī wa̍ yīya᷄ŋndo̍ 
a̍ kɔ̄ndɔ̄fi̍ltā nūmnda̍ŋ o̍kɔ̄ɔ̄. 

28Mɔ̍nɛ̍i̍ bɛ̍ndūe̍i̍ ī chō bɔ̄ɔ̍ i̍ pi̍a̍ā o̍ kɔ̄l nūu̍ ni᷄ŋ. To̍sa̍ mī sɔ̍la̍ dīāllūŋ kālāŋ 
sɛ̄nɛ̄īyo̍ŋ, mɛ̄ɛ̍ ŋ̄ chūa̍ būŋgɛ̄i̍ o̍ sāwāla̍ nu̍mnda̍ŋ ni᷄ŋ yɛ̍. 

29Chɛ᷅l la̍ mī to᷅l nɛ̄ī lāchōōwāa̍ kɔ̄ɔ̄lī le̍. To̍sa̍l la̍ sa̍bū, mā pɛ̍ɛ̍ku̍ ya̍ sāwāla̍ 
nu̍mnda̍ŋ. 

30Nɛ̄i̍ tōnya̍a̍ ndu̍ ya̍ I̍ to᷅l ho̍ō kɔ̄ɔ̄lī ni̍. I̍ dɔ̍ū kɔ̄l nūu̍ kpo̍u̍ o̍ sāwāla̍ nu̍mnda̍ŋ 
chūa̍a̍ ni᷄ŋ. 

31I̍ to᷅l pɛ̄ɛ̄kūlā nūmnda̍ŋ kɔ̄ɔ̄lī a̍ kɔ̄l nūu̍ kpo̍u̍, Mɛ̄lɛ̄ka̍ Ya̍a̍wɛ̄ɛ̄. To̍sā mī si̍ɔ̍mbu̍la̍ŋ 
lā bīī ya̍ le̍. 

32Tē a̍ to̍sa̍ pɛ̍ mī sɔ̍la̍ sīnā pɛ̄ŋgo̍o̍ ta̍u̍ a̍ sāwāla̍ nu̍mnda̍ŋ o̍kɔ̄ɔ̄, nyɛ̄ o̍ nyɛ̄ ŋ̄ dīmu̍l 
la̍ le̍ tōsāa̍, I̍ cho̍ ō bɛ̍ɛ̍ndīa̍ŋ mī to̍sa̍ ndu̍ kpo̍u̍. 

Pīɛī̄le̍ŋ le̍ sīnā pɛŋ̄go̍o̍ sɔl̄āa̍ 
33O̍o̍ Mɛ̄lɛ̄ka̍ Ya̍a̍wɛ̄ɛ̄, pɛ̍ɛ̍ku̍ ya̍ mɛ̄ɛ̍ ya̍ I̍ tu̍āl sa̍wāla̍ nu̍mnda̍ kɔ̄ɔ̄lī yɛ̍. Ko̍ŋ tōsā ni̍ 
mī wa̍ nyɛ̄ la̍ di̍mi̍ wo̍ tōsāa̍ le̍ te̍le̍ŋ o̍ te̍le̍ŋ. 

34Ke̍ ya̍ sīnā pɛ̄ŋgo̍o̍ le̍ mī nɔ̍la̍ mī to̍sa̍ nyɛ̄ sāwā nu̍mndo̍ dīmi̍ wo̍, ndu̍yɛ̍ mī wa̍ 
ndu̍ tōsāa̍ a̍ kɔ̄l nūu̍ kpo̍u̍. 

35To̍sa̍ mī to᷅l sāwāla̍ nu̍mnda̍ŋ kɔ̄ɔ̄lī. Kāni̍ fo̍ndōle̍, la̍ŋ la̍ to̍sā ni̍ mī wa̍ a̍ kɔ̄ kɛ̄ndɛ̄. 

36Dɔ̍u̍ ye̍e̍mɛ̍i̍ o̍ kɔ̄l nūu̍ ni᷄ŋ, le̍ mi̍ to̍sa̍ nyɛ̄ sāwāla̍ nu̍mnda̍ŋ lā dīmi̍ wo̍, 

ō wa᷅ yēēmɛ̍i̍ nu̍u̍wāā sūl te̍. 

37Fa̍ŋa̍ ya̍ kɔ̄l lo̍ o̍ nyɛ̄m fo̍ndo᷄ŋ Mɛ̄lɛ̄ka̍. Ma̍nda̍ yo̍o̍mū nūu̍ mɛ̄ɛ̍ ŋ̄ chu̍e̍l la̍ būŋgɛ̄i̍ 
yɛ̍. 

38To̍sa̍l ya̍ bu̍ɛ̍ī nūmndo̍ nyɛ̄ ŋ̄ chūa̍ būŋgɛ̄i̍ yo̍, būŋgɛ̄ī ŋ̄ chūe̍l wānāa̍ sīōōŋīī 
nūmnde̍ wa̍ ve̍. 

39Fa̍ŋa̍ ya̍ si̍ɔ̍mbu̍la̍ ya̍ I̍ wo̍ wō bɛ̄ndōo̍ la̍ŋ. Sāwāla̍ nu̍mnda̍ŋ lā chō sāwāla̍ 
kɛ̍ndɛ̄, la̍ŋ ya̍ I̍ ye̍e̍ma̍ ni̍. 

40Yēēmɛ̍i̍ Ī chō ya̍ bɔ̄ɔ̍, le̍ mī hi̍o̍ū lāchī a̍ sāwāla̍ nu̍mnda̍ŋ tōlɔ̄ɔ̍ kɔ̄ɔ̄lī. Le̍la̍ŋ mɛ̄ɛ̍ 
ŋ̄ chō wānā sa̍kpō yɛ̍, mi̍ŋgi̍ ya̍ yōōmōo̍ o̍ mīli̍ŋ. 

Tīīnda᷄ŋndo̍ dɔw̄ɔɔ̄ ̍o̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ niŋ᷄ 
41O̍o̍ Mɛ̄lɛ̄ka̍ Ya̍a̍wɛ̄ɛ̄, chɔ̍m ya̍ kāālā nu᷄m cho̍ le̍ te̍le̍ŋ o̍ te̍le̍ŋ ndo̍, ndu̍yɛ̍ mā 
chi̍i̍ndi̍a̍a̍ yōōmū nūu̍ mɛ̄ɛ̍ ŋ̄ chu̍e̍l la̍ būŋgɛ̄i̍ yɛ̍. 

42Ko̍ŋ to̍sā ni̍ mī mu̍li̍ wāŋnda̍ ha̍ā dīōm, a̍ cho̍ ya̍ ha̍ā māmɔ̄ɔ̍, le̍ tīīnda᷄ŋ ya̍ I̍ dɔ̍ū 
o̍ dīōm nūmndo̍ ni᷄ŋ ndo̍. 

43Ma̍la̍ ya̍ mī wa̍ dīōmndā tōnya̍la̍ŋ dīmīo̍o̍ le̍ te̍le̍ŋ o̍ te̍le̍ŋ, kāni̍ fo̍ndōle̍, I̍ dɔ̍ū 
tīīnda᷄ŋ nūu̍ kpo̍u̍ o̍ sāwāla̍ nu̍mnda̍ŋ chūa̍a̍ ni᷄ŋ. 

44Le̍ te̍le̍ŋ o̍ te̍le̍ŋ, I̍ cho̍ wā nyɛ̄ sāwa̍ nu̍mndo̍ ō dīmi̍ wo̍ tōsāa̍, ha̍a̍a̍ a̍ mɛ̄ɛ̄lu̍la̍ 
yōōmū nūu̍. 

45Ndu̍yɛ̍ I̍ wa̍ŋnūŋ ni̍ŋ ba̍lɔ᷄ŋndo̍ ō bā nūu̍ chōo̍ yɛ̍lɛ̍kɛ̍lɛ̍ɛ̍. Kāni̍ fo̍ndōle̍, le̍ mɛ̄ɛ̍ ya̍ 
I̍ dɔ̍ū kɔ̄l nūu̍ kpo̍u̍ o̍ sāwāla̍ nu̍mnda̍ŋ chūa̍a̍ ni᷄ŋ yɛ̍. 

46I̍ cho̍ māsāā bɛ̍ndūa̍a̍ dīmūl a̍ sāwāla̍ nu̍mnda̍ŋ o̍kɔ̄ɔ̄, ndu̍yɛ̍ lāsi̍ɔ̍mbu̍ o̍ 
lāsi̍ɔ̍mbu̍ la̍ bi̍ī ya̍ ni̍ŋ te̍. 

47I̍ cho̍ bɔ̄ɔ̍ a̍ kɔ̄l kɛ̄ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍, kāni̍ fo̍ndōle̍, I̍ 
ka̍a̍la̍ la̍ŋ. 

48I̍ nɔ̍ bɔ̄ɔ̍ bɛ̍ɛ̄le̍ŋ le̍ sāwāla̍ nu̍mnda̍ŋ, ndu̍yɛ̍ I̍ ka̍a̍la̍ la̍ŋ. Le̍ te̍le̍ŋ o̍ te̍le̍ŋ, I̍ wa᷅ ni̍ŋ 
yīya᷄ŋndo̍ a̍ la̍ŋ o̍kɔ̄ɔ̄. 

A̍ tīīnda᷄ŋndo̍ dɔw̄ɔɔ̄ ̍o̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ niŋ᷄ o̍kɔɔ̄ ̄
49Lo̍o̍nu̍ŋ bu̍ŋgɛ̄ī ŋ̄ chu̍e̍l la̍ ve̍, ya̍ bu̍ɛ̍ī nūmndo̍. Tīīnda᷄ŋ nūu̍ kpo̍u̍, ndu̍ cho̍ ko̍ŋ 
ni̍. 

50Nyɛ̄ pālāa̍ chō ya̍ chōo̍, kɛ̍ būŋgɛ̄ī ŋ̄ chu̍e̍l la̍ ve̍ ī tōsa̍ mi̍ sɔ̍lā kɔ̄l nyɔ̄ɔ̄lāa̍. Kāni̍ 
fu̍u̍le̍, būŋgɛ̄ī ŋ̄ chu̍e̍l la̍ ve̍ ī mīŋgi̍ ya̍ yōōmōo̍ o̍ mīli̍ŋ. 

51Le̍ te̍le̍ŋ o̍ te̍le̍ŋ, wānāā yōŋgāā bɛ̍ndūa̍a̍ ā chō ya̍ māmɔ̄ɔ̍. Kɛ̍ a̍ ko̍ŋ kpo̍u̍ I̍ fe̍ŋa̍ŋ 
o̍ sāwāla̍ nu̍mnda̍ŋ chōo̍ le̍. 

52I̍ cho̍ yīya᷄ŋndo̍ a̍ sāwāla̍ nu̍mndā māsīndɛ̄la̍ŋ nda᷅ŋ o̍kɔ̄ɔ̄. Ndu̍yɛ̍ la̍ŋ la̍ to̍sā ni̍ 
mī sɔ̍la̍ kɔ̄l nyɔ̄ɔ̄lāa̍ Mɛ̄lɛ̄ka̍ Ya̍a̍wɛ̄ɛ̄. 

53Tē I̍ che᷅ pɛ̍ mī wānāā dɛ̍nɛ̍ wɔ̍ɔ̍ŋāa̍ kɛ̍ɛ̍ sāwāla̍ nu̍mnda̍ nda̍, ā wa᷄ la̍ŋ 
tɛ̄ɛ̄mbūūwo̍, sūɛ̍i̍ pi̍la̍ i̍ nɛ̍ī ya̍ ni̍. 

54Te̍le̍ŋ bi̍ŋgī ya̍ I̍ nɔ̍ ho̍ō le̍ wāa̍ o̍ chi̍e̍ēŋndo̍ chōo̍ wo̍, sāwāla̍ nu̍mnda̍ŋ lā chō 
māchūāā chōndo̍ŋ ya̍ o̍ sōndō. 

55O̍o̍ Mɛ̄lɛ̄ka̍ Ya̍a̍wɛ̄ɛ̄, īchɔ̄l pi̍i̍ pi̍i̍ I̍ lɔ᷅l yi̍ŋa᷄ŋndo̍ a̍ nūm o̍kɔ̄ɔ̄, ndu̍yɛ̍ mi̍ wa᷅ sāwāla̍ 
nu̍mnda̍ŋ chūa̍a̍. 

56I̍ wa᷅ bɔ̍ɔ̍ a̍ kɔ̄l kɛ̄ndɛ̄, tē I̍ wa̍ sāwāla̍ nu̍mnda̍ŋ chūa̍a̍ pɛ̍. 

A̍ yɔŋ̄gɔŋ᷄ndo̍ o̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ chūa̍a̍ niŋ᷄ o̍kɔɔ̄ ̄
57Nu᷄m pīlɛ̍ kpe̍ ya̍ I̍ ye̍e̍ma̍ o̍ yōōmū nūu̍ ni᷄ŋ ni̍ Mɛ̄lɛ̄ka̍ Ya̍a̍wɛ̄ɛ̄. I̍ chu̍a̍ būŋgɛ̄i̍ le̍ 
hīōūwɔ̄ɔ̍ lāchī a̍ sāwāla̍ nu̍mnda̍ŋ chūa̍a̍. 

58I̍ cho̍ nu̍m nyɔ̄ɔ̄lōo̍ a̍ kɔ̄l nūu̍ kpo̍u̍ le̍ mā chē ya̍ nyīnā. Tu̍i̍i̍nu̍ŋ ya̍ īnyīɛ̍ɛ̍, mɛ̄ɛ̍ ŋ̄ 
chu̍e̍l la̍ būŋgɛ̄i̍ yɛ̍. 

59I̍ mɛ̍ɛ̍nda̍ŋ ke̍lālā nīla̍ŋ kpo̍u̍, mi̍ yi̍ya᷄ŋ māā ō bɛ̄ndā mī mu̍li̍ŋ sa̍wāla̍ nu̍mnda̍ŋ 
tōlɔ̄ɔ̍ kɔ̄ɔ̄lī. 

60Ta̍ma̍la̍ bɛ̍ɛ̍ I̍ cho̍ to̍sā, le̍ sāwāla̍ nu̍mnda̍ŋ tōlɔ̄ɔ̍ kɔ̄ɔ̄lī le̍. 

61Wānāā dɛ̍nɛ̍ wɔ̍ɔ̍ŋnda̍ ā ye᷄ŋ ya̍ yāŋɔ̄ɔ̄le̍ŋ le̍ mī mi̍i̍ŋgu̍ o̍ yɔ̄ŋ wɔ̄ɔ̍ŋndo̍ ni᷄ŋ, kɛ̍ I̍ 
cho̍ īsīsi̍ nyɛ̍ kɛ̄ndɛ̄ yi̍, o̍ sāwāla̍ nu̍mnda̍ŋ chūa̍a̍ ni᷄ŋ. 

62A̍ dītɛ̍ɛ̄ŋndo̍ bɛ̍ɛ̍ ya̍ I̍ te̍ndū ni̍, mɛ̄ɛ̍ mī me̍l nu̍m ba̍li̍ka̍a̍, kāni̍ fo̍ndōle̍, le̍ mɛ̄ɛ̍ 
sāwāla̍ nu̍mnda̍ŋ lā chō sāwāla̍ sa̍kpō yɛ̍. 

63Wānāa̍ nɔ̍ sīōōŋīī nūmnde̍ wa̍ ki̍nɛ̍i̍, nda̍ cho̍ chāāŋāā nīa̍a̍ ni̍, wānāa̍ chu̍ā 
sa̍wāla̍ nu̍mnda̍ŋ nda̍. 

64O̍o̍ Mɛ̄lɛ̄ka̍ Ya̍a̍wɛ̄ɛ̄, kāālā nu᷄m cho̍ le̍ te̍le̍ŋ o̍ te̍le̍ŋ ndo̍, ō chō le̍ ŋ̄wāŋndā chīe̍e̍ 
kpo̍u̍ o̍ chi̍e̍ēŋndo̍ ni᷄ŋ. Pɛ̍ɛ̍ku̍ ya̍ sāwāla̍ nu̍mnda̍ŋ. 

A̍ mɛɛ̄ ̍sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ lā chō nyɛ ̄kpe̍e̍kpe̍i ̍yɛ ̍o̍kɔɔ̄ ̄
65O̍o̍ Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍l ya̍ bu̍ɛ̍ī nūmndo̍ dɛ̍nɛ̍ kɛ̍ndɛ̄ bɛ̄ndū, mɛ̄ɛ̍ ŋ̄ chu̍e̍l la̍ 
būŋgɛ̄i̍ yɛ̍. 

66Ke̍ ya̍ tāāsi̍o̍o̍ a̍ sīnā pɛ̄ŋgo̍o̍. Kāni̍ fo̍ndōle̍, I̍ dɔ̍ū tīīnda᷄ŋ nūu̍ kpo̍u̍ o̍ sāwāla̍ 
nu̍mnda̍ŋ ni᷄ŋ. 

67Le̍ mɛ̄ɛ̍ ya̍ i̍i̍ fa̍ŋa̍ŋ o̍ nɛ̄i̍ nu̍mndo̍ chōo̍ yɛ̍, nyɛ̄ ko̍ŋ to̍sa̍ ni̍ ma̍ tūsī ya̍ nyɛ̄ pālāa̍ 
chōo̍. Kɛ̍ I̍ cho̍ ni᷅ŋ nyɛ̄ ŋ̄ dīmu̍l la̍ wō tōsāa̍. 

68Ā chō wānā kɛ̍ndɛ̄, ndu̍yɛ̍ sɔ̄ɔ̍ŋ kɛ̍ndɔ᷄ŋ kpo̍sōŋ ŋ̄ tōsā ni̍. Pɛ̍ɛ̍ku̍ ya̍ sāwāla̍ 
nu̍mnda̍ŋ. 

69Mi̍ chē bɛ̍ɛ̍ mi̍ wānāā yōŋgāa̍ ā wā chōōla̍ŋ dīmīo̍o̍ a̍ ya̍ o̍kɔ̄ɔ̄ ni̍, kɛ̍ I̍ cho̍ nyɛ̄ 
sāwāla̍ nu̍mnda̍ŋ lā dīmi̍ wo̍ tōsāa̍ a̍ kɔ̄l nūu̍ kpo̍u̍. 

70Wāŋnda̍ ha̍ā ā nɔ̍ si̍nā pɛ̄ŋgu̍ a̍ sāwāla̍ nu̍mnda̍ŋ o̍kɔ̄ɔ̄ le̍, kɛ̍ ya̍ ya̍, I̍ wa᷅ bɔ̄ɔ̍ a̍ kɔ̄l 
kɛ̄ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

71Ō bɛ̄nda̍ bɔ̄ɔ̍ ma̍ tūsī ya̍ nyɛ̄ pālāa̍ chōo̍, kāni̍ fo̍ndōle̍, nyɛ̄ pālāā kōŋ tōsa̍ mi̍ 
pɛ̍ɛ̍kū a̍ sāwāla̍ nu̍mnda̍ŋ o̍kɔ̄ɔ̄. 

72Sāwāla̍ nu̍mndā ŋ̄ ke᷄ ya̍ la̍ŋ, lā chō bɔ̄ɔ̍ nyɛ᷅ kpe̍e̍kpe̍i̍ le̍ ya̍. Lā hīōū ko̍o̍līi̍yo̍ŋ a̍ 
ka̍ni̍ŋ hu̍mbo᷄ŋ wāa̍la̍ŋ o̍ wāa̍la̍ŋ ni᷄ŋ. 

A̍ mɛɛ̄ ̍sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ lā chō sāwāla̍ sa̍kpō yɛ ̍o̍kɔɔ̄ ̄
73Nu᷄m to̍o̍si̍a̍a̍ ya̍ ni̍ Mɛ̄lɛ̄ka̍, ndu̍yɛ̍ ma̍ wā yōōmū nūu̍ māndāa̍. Ke̍ ya̍ sīnā 
pɛ̄ŋgo̍o̍ le̍ mī pɛ̍ɛ̍ku̍ a̍ sāwāla̍ nu̍mnda̍ŋ o̍kɔ̄ɔ̄. 

74Wānāa̍ nɔ̍ sīōōŋnde̍ le̍ nūm nda̍, ā chā ya̍ ni̍ŋ mā dɔ̄ɔ̄nu᷄ŋ nya̍a̍le̍, kāni̍ fo̍ndōle̍, 
le̍ mɛ̄ɛ̍ ya̍ I̍ dɔ̍ū tīīnda᷄ŋ nūu̍ o̍ dīōmndā nūmnda̍ŋ ni᷄ŋ yɛ̍. 

75O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ si̍nā māā yāma᷅ŋ ŋ̄ kīlūl wa̍nā wo̍ŋ, o̍ nɛ̄i̍ sa̍kpōo̍ chōo̍ ŋ̄ 
kīālū mu̍ŋ ni̍. Nyɛ̄ pālāa̍ ŋ̄ tūsi̍ ya̍ chōo̍ wo̍, o̍ nɛ̄i̍ sa̍kpō ŋ̄ tūsi̍ ya̍ ndu̍ chōo̍ ni̍. 

76Chɔ̍m ya̍ kāālā nu᷄m cho̍ le̍ te̍le̍ŋ o̍ te̍le̍ŋ ndo̍, le̍ mī sɔ̍la̍ kɔ̄l nyɔ̄ɔ̄lāa̍, mɛ̄ɛ̍ ŋ̄ chu̍e̍l 
ya̍ bu̍ɛ̍ī nūmndo̍ būŋgɛ̄i̍ yɛ̍. 

77Tu̍i̍i̍nu̍ŋ ya̍ īnyīɛ̍ɛ̍, mā to̍sa̍ mī hi̍o̍ū lāchī a̍ wāa̍ yōōmū. Kāni̍ fo̍ndōle̍, I̍ wa᷅ bɔ̍ɔ̍ a̍ 
kɔ̄l kɛ̄ndɛ̄ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

78Wānāā yōŋgāa̍, mbɔ̄ māā si̍ɔ̍mbu̍la̍ŋ lā bīi̍ nda̍ fɔ̍, kāni̍ fo̍ndōle̍, le̍ chōōlā nda̍ 
nyīīndu̍u̍ ya̍ la̍ŋ. Kɛ̍ ya̍ ya̍, le̍ te̍le̍ŋ o̍ te̍le̍ŋ, I̍ cho̍ wā yīya᷄ŋndo̍ a̍ sāwāla̍ nu̍mnda̍ŋ 
o̍kɔ̄ɔ̄. 

79Mbɔ̄ māā wānāa̍ nɔ̍ sīōōŋīī nūmnde̍ wa̍ ā hu᷄ŋ nāa̍ ya̍ chu̍a̍ fɔ̍, le̍ mā hu᷄ŋ pɛ̍ɛ̍kū 
a̍ sāwāla̍ nu̍mnda̍ŋ o̍kɔ̄ɔ̄ ya̍ o̍ bā bɛ̄ŋgu̍. 

80Mbɔ̄ māā I̍ wa̍ nyɛ᷅ sāwāla̍ nu̍mnda̍ŋ lā dīmi̍ wo̍ tōsāa̍ a̍ kɔ̄l nūu̍ kpo̍u̍ fɔ̍. Ko̍ŋ 
to̍sā ni̍ si̍ɔ̍mbu̍la̍ bi̍ī ya̍ le̍. 

Pīɛī̄le̍ŋ le̍ bāŋāa̍ sɔl̄āa̍ 
81O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ sa̍ŋga̍ ni᷅ŋ a̍ chūmndo̍ le̍ mā chi̍i̍ndīāā ya̍. Ndu̍yɛ̍ I̍ dɔ̍ū 
tīīnda᷄ŋ nūu̍ kpo̍u̍ o̍ dīōmndā nūmnda̍ŋ ni᷄ŋ. 

82I̍ sa̍ŋga̍ ni᷅ŋ a̍ chūmndo̍ le̍ nyɛ̄ ŋ̄ chu̍e̍l la̍ būŋgɛ̄i̍ yo̍. I̍ nyu̍nā wɔ̍ nu̍m, lɔ̍ɔ̍ kūɛ̍ɛ̍nɛ̍ 
ŋ̄ chō yɛ̍ ya̍ kɔ̄llo̍ nyɔ̄ɔ̄lū? 

83I̍ yɔ̍nu̍ŋ ni᷅ŋ nyɛ̄ fo̍ndō fu̍u̍, mɛ̄ɛ̍ bɔ̄lɔ̄ pa̍a̍ndōo̍ ō wā nu̍a̍ā ō lāndāā o̍ yīŋnde̍ŋ 
chōo̍, wāŋnda̍ nɔ᷅ lɛ̍ kpe̍ku̍ a̍ ndu̍ le̍ yɛ̍. Kɛ̍ a̍ ko̍ŋ kpo̍u̍, I̍ pūɛ̄ɛ̄nu̍ŋ a̍ sāwāla̍ 
nu̍mnda̍ŋ o̍kɔ̄ɔ̄ le̍. 

84Vɛ̄ɛ̍nɛ̍ kpɛ̍ ya̍ bu̍ɛ̍ī nūmndo̍ chō yɛ̄ hīōūwɔ̄ɔ̄ lāchī a̍ chūmndo̍? Wānāa̍ tu̍si̍ ha̍ā 
ya̍ nyɛ̄ pālāa̍ chōo̍ wa̍, lɔ̍ɔ̍ kūɛ̍ɛ̍nɛ̍ ŋ̄ tūsī yɛ̍ ni̍ŋ nda̍ nyɛ̄ pālāa̍ chōo̍? 

85Wānāā yōŋgāa̍ cho̍ ha̍ā, ma̍ kɛ̄ɛ̄ le̍ sāwāla̍ nu̍mnda̍ŋ chūa̍a̍ wa᷄, ā lo̍ o̍ ko̍ŋ ma̍ 
tūū ya̍ so̍o̍ŋndo̍ le̍ mī de̍l lēni᷄ŋ. 

86Sāwāla̍ nu̍mnda̍ŋ lā chō sāwāla̍ wānā ti̍i̍nda̍ŋ. Ma̍la̍ ya̍ Mɛ̄lɛ̄ka̍, wāŋnda̍ chō ya̍ 
nyɛ̄ pālāa̍ tūsīo̍o̍ chōo̍ o̍ chōōla̍ŋ chōo̍. 

87Ō lo̍ ni᷅ŋ cho̍be̍, mā tīu̍ yōōmū nūu̍ bā. Kɛ̍ a̍ ko̍ŋ kpo̍u̍, I̍ me̍l sa̍wāla̍ nu̍mnda̍ 
chūa̍a̍ le̍. 

88Mɛ̄ɛ̍ ka̍a̍la̍ nu᷄m cho̍ le̍ te̍le̍ŋ o̍ te̍le̍ŋ ō chō ya̍ chōo̍ yɛ̍, yāndi̍i̍ ma̍nda̍ yo̍o̍mū nūu̍. 
Ko̍ŋ to̍sā ni̍ mī hi̍o̍ū lāchī a̍ sāwāla̍ nu̍mnda̍ŋ chūa̍a̍. 

A̍ tīīnda᷄ŋndo̍ dɔw̄ɔɔ̄ ̍o̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ niŋ᷄ o̍kɔɔ̄ ̄
89O̍o̍ Mɛ̄lɛ̄ka̍ Ya̍a̍wɛ̄ɛ̄, dīōm nūmndo̍ ō chō le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ ɛ̄chɛ̍nɛ̄ bɛ̍ɛ̍, dīōm 
nūmndo̍ ō chō le̍ fɛ̍ɛ̍ŋ a̍ fɛ̍ɛ̍ŋ. 

90Ā chō wānā sa̍kpō le̍ fɛ̍ɛ̍ŋ a̍ fɛ̍ɛ̍ŋ. Mɛ̄ɛ̍ ŋ̄ tōōsi̍a̍a̍ chi̍e̍ēŋndo̍ mā sīmī ndu̍ yi̍, o̍ bā 
kōŋ chōo̍ o̍ cho̍ ni̍. 

91Sāwāla̍ nu̍mnda̍ŋ, a̍ pāa̍le̍ hāūle̍ŋ nde᷅ŋ bɛ̍ɛ̍ lā chō lēchōo̍. Kāni̍ fo̍ndōle̍, nyɛ̄ o̍ 
nyɛ̄ ŋ̄ tōōsi̍a̍a̍, mu̍ŋ kpo̍u̍ ŋ̄ chō nu̍m sāāŋgīāllo̍. 

92Tē sāwāla̍ nu̍mnda̍ŋ la̍a̍ to̍sā mī na̍ŋ kɔ̄l te̍, māā ya̍ i̍i̍ vi᷅ ni᷅ŋ a̍ sāŋga̍ cho̍ ya̍ chōo̍ 
wo̍. 

93Le̍ fɛ̍ɛ̍ŋ a̍ fɛ̍ɛ̍ŋ I̍ pu̍ɛ̍ɛ̍nūŋ a̍ sāwāla̍ nu̍mnda̍ŋ te̍. Kāni̍ fo̍ndōle̍, o̍ sāwāla̍ŋ nda᷅ŋ 
ni᷄ŋ sa̍na̍a̍ ŋ̄ chō yōōmū nūu̍ māndāa̍ ni̍. 

94Le̍ nūm ya̍ I̍ cho̍ ni̍ Mɛ̄lɛ̄ka̍, chi̍i̍ndi̍a̍a̍ ya̍ fɔ̍. I̍ ki̍ndi̍ŋ o̍ nɛ̄i̍ o̍ nɛ̄i̍ ni̍ŋ, mi̍ wa᷅ nyɛ̄ 
sāwāla̍ nu̍mnda̍ŋ lā dīmi̍ wo̍ tōsāa̍. 

95Wānāā dɛ̍nɛ̍ wɔ̍ɔ̍ŋnda̍ ā chō ya̍ mɛ̄ŋgɛ̄lāa̍ le̍ ya̍ dīyɔ̄ɔ̍, kɛ̍ a̍ ko̍ŋ kpo̍u̍, I̍ cho̍ 
hīōūwɔ̄ɔ̍ lāchī a̍ yīya᷄ŋndo̍ a̍ sāwāla̍ nu̍mnda̍ŋ o̍kɔ̄ɔ̄. 

96I̍ si̍nā ndi̍ māā nyɛ̄ o̍ nyɛ̄ ō nɔ̄ mɛ̄ɛ̄lu̍la̍ŋ, kɛ̍ sāwāla̍ nu̍mnda̍ŋ nda̍ŋ lā nɔ̍ la̍mɛ̍ɛ̍lu̍ 
le̍. 

Kāālāa̍ nɔɔ̄ ̍le̍ sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ 
97I̍ ka̍a̍la̍ sāwāla̍ nu̍mnda̍ŋ bɔ̄ɔ̍ Mɛ̄lɛ̄ka̍. Le̍ te̍le̍ŋ o̍ te̍le̍ŋ, I̍ cho̍ yīya᷄ŋndo̍ a̍ la̍ŋ o̍kɔ̄ɔ̄. 

98Sāwāla̍ nu̍mnda̍ŋ lā tōsa̍, mi̍ nɔ᷅ tāāsi̍o̍o̍ mi̍ hi̍a̍ū ya̍a̍mɔ̍ɔ̍wa̍a̍ nīa̍a̍. Kāni̍ fo̍ndōle̍, 
le̍ te̍le̍ŋ o̍ te̍le̍ŋ lā chō ya̍ o̍ bā. 

99I̍ nɔ̍ sīnā pɛ̄ŋgo̍o̍, I̍ hi̍o̍ū bɛ̍ɛ̍ wānāa̍ cho̍ ya̍ pɛ̄ɛ̄kōo̍ wa̍. Kāni̍ fo̍ndōle̍, le̍ te̍le̍ŋ o̍ 
te̍le̍ŋ, I̍ cho̍ yīya᷄ŋndo̍ a̍ sāwāla̍ nu̍mnda̍ŋ o̍kɔ̄ɔ̄. 

100I̍ nɔ̍ kɔ̄l kālo̍o̍ I̍ hi̍o̍ū wāŋ bɛ̄ndūa̍a̍, kāni̍ fo̍ndōle̍, le̍ mɛ̄ɛ̍ ya̍ I̍ cho̍ nyɛ̄ sāwāla̍ 
nu̍mnda̍ŋ lā dīmi̍ wō tōsāa̍ yɛ̍. 

101I̍sɔ̄ɔ̍ o̍ īsɔ̄ɔ̍ cho̍ sūɛ̍i̍ dɛ̍nɛ̍ wɔ̍ɔ̍ŋ, I̍ kpɛ̍kpɛ̍la̍ mu̍ŋ kpo̍u̍, kāni̍ fo̍ndōle̍, I̍ ye̍e̍ma̍ mī 
to̍sa̍ nyɛ̄ sāwāla̍ nu̍mnda̍ŋ lā dīmi̍ wo̍. 

102I̍ fe̍ŋa̍ŋ o̍ sāwāla̍ nu̍mnda̍ŋ chōo̍ le̍, kāni̍ fo̍ndōle̍, nūm pi̍la̍ pɛ̍ɛ̍ku̍ ya̍ la̍ŋ ni̍. 

103Dīōmndā nūmnda̍ŋ lā yēēla̍ bɔ̄ɔ̍. Lā yēēla̍ lā hīōū līa̍a̍ŋ. 

104O̍ sāwāla̍ nu̍mnda̍ŋ ni᷄ŋ sa̍na̍a̍ ya̍ I̍ sɔ̍lā si̍nā pɛ̄ŋgo̍o̍ ni̍. Le̍la̍ŋ nīīlūlā wɔ̄ɔ̍ŋnda̍ŋ 
ki̍nɛ̍i̍, I̍ tu̍l la̍ŋ lēyɛ̄. 

105Dīōmndā nūmnda̍ŋ, la̍ŋ la̍ cho̍ nyɛ̄ wa̍wo̍ŋndo̍ le̍ pēlūŋ nūu̍ŋ ni̍, la̍ŋ la̍ chɔ᷅m ya̍ 
nɛ̄īyo̍ ni̍. 

106I̍ me̍na̍ŋ po̍, le̍ mī tu̍si̍ŋ o̍ sāwāla̍ nu̍mnda̍ cho̍ la᷅ŋ sa̍kpō la̍ŋ bɛ̄ŋgu̍, ndu̍yɛ̍ mɛ̄ɛ̍ 
mī pe̍e̍lu̍ būŋgɛ̄ī kēŋ. 

107Sāŋga̍ cho̍ ya̍ chōo̍ wo̍ ō chō ō bɔ̄ɔ̍, yāndi̍i̍ Mɛ̄lɛ̄ka̍ Ya̍a̍wɛ̄ɛ̄, ma̍nda̍ yo̍o̍mū nūu̍ 
mɛ̄ɛ̍ ŋ̄ chu̍e̍l la̍ būŋgɛ̄i̍ yɛ̍. 

108Mɛ̄lɛ̄ka̍ Ya̍a̍wɛ̄ɛ̄, chɛ̍l sa̍ŋgālā nūu̍, mā pɛ̍ɛ̍ku̍ ya̍ sāwāla̍ nu̍mnda̍ŋ. 

109Le̍ te̍le̍ŋ o̍ te̍le̍ŋ, yōōmū nūu̍ chō o̍ kpūndɔ̍ɔ̍ ni᷄ŋ, kɛ̍ a̍ ko̍ŋ kpo̍u̍, I̍ pu̍ɛ̍ɛ̍nu̍ŋ a̍ 
sāwāla̍ nu̍mnda̍ŋ te̍. 

110Wānāā dɛ̍nɛ̍ wɔ̍ɔ̍ŋnda̍ ā lo̍ o̍ ko̍ŋ ma̍ yēŋ ya̍ yāŋɔ̄ɔ̄le̍ŋ, kɛ̍ a̍ ko̍ŋ kpo̍u̍, I̍ me̍l 
sa̍wāla̍ nu̍mnda̍ŋ chūa̍a̍ le̍. 

111Sāwāla̍ nu̍mnda̍ŋ lā chō māchūāā nyɛ̄m ni̍ ŋ̄ki̍ɔ̍ɔ̍ŋ le̍ fɛ̍ɛ̍ŋ a̍ fɛ̍ɛ̍ŋ. Wa̍li̍ ni̍ kɔ̄l lo̍ 
kpe̍e̍kpe̍i̍, ndu̍ cho̍ nyɛ̄ sāwāla̍ nu̍mnda̍ŋ lā dīmi̍ wō tōsāa̍ ni̍. 

112I̍ kɛ̍ɛ̍si̍a̍a̍ a̍ kɔ̄l nūu̍ kpo̍u̍, le̍ mī lo̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍, ha̍a̍a̍ 
a̍ yōōmū nūu̍ mɛ̄ɛ̄lu̍la̍ŋ. 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ ma̍ndā yo̍o̍mū wānā tē wānā kɛs̍i ̍sāwāla̍ ndɔl̄a̍ŋ pɛ ̍yɛ ̍
113Mɛ̄lɛ̄ka̍, wānāa̍ cho̍ ha̍ā ā si᷅m o̍ pēlīī pīlɛ̍ chōo̍ o̍ Mɛ̄lɛ̄ka̍ sōōlūūwo̍ ni᷄ŋ te̍ wa̍, I̍ 
tu̍l nda̍ lēyɛ̄. Kɛ̍ ya̍ ya̍, I̍ ka̍a̍la̍ sāwāla̍ nu̍mnda̍ŋ. 



1325 

 

 
Kisi Bible Quick 

© 2013 Bible Society in Liberia. 
 

 
 

 

114Nu᷄m cho̍ nāa̍ nīa̍a̍ ya̍ I̍ vi̍a̍ŋnūŋ nda̍ ni̍, ndu̍yɛ̍ nu᷄m ma̍ndā ya̍ ni̍. I̍ dɔ̍ū tīīnda᷄ŋ 
nūu̍ kpo̍u̍ o̍ dīōmndā nūmnda̍ŋ ni᷄ŋ. 

115Lā fāŋa̍ŋ ya̍ īkɛ̄i̍, nya̍ wānāā dɛ̍nɛ̍ wɔ̍ɔ̍ŋnda̍ ha̍ā, mī to̍sa̍ nyɛ̄ sāwāla̍ Mɛ̄lɛ̄ka̍ la̍ŋ 
lā dīmi̍ wo̍. 

116Mɛ̄lɛ̄ka̍, ke̍ ya̍ kpāāyāa̍ mɛ̄ɛ̍ ŋ̄ chu̍e̍l la̍ būŋgɛ̄i̍ yɛ̍, mā to̍sa̍ mī hi̍o̍ū lāchī a̍ wāa̍ 
yōōmū. I̍ dɔ̍ū tīīnda᷄ŋ nūu̍ o̍ nūm ni̍ŋ, to̍sā mī si̍ɔ̍mbu̍la̍ŋ lā bīī ya̍ le̍. 

117Ma̍nda̍ ya̍ Mɛ̄lɛ̄ka̍, mī yōōmū nūu̍ ō sɔ̄la̍ chīndāa̍, ndu̍yɛ̍ le̍ te̍le̍ŋ o̍ te̍le̍ŋ, mī wa̍ 
yīya᷄ŋndo̍ a̍ sāwāla̍ nu̍mnda̍ŋ o̍kɔ̄ɔ̄. 

118Wānāa̍ kɛ̍ɛ̍ le̍ sāwāla̍ nu̍mnda̍ŋ chūa̍a̍ wa̍ ki̍nɛ̍i̍, ma̍ kɛ̄ɛ̄ nda̍ kpo̍u̍. Kāŋgālā nda̍ 
wa̍ tōsāa̍ wo̍ ō sīmnu᷄ŋ nyɛ᷅ fo̍ndō fu̍u̍. 

119Wānāā dɛ̍nɛ̍ wɔ̍ɔ̍ŋnda̍ o̍ chi̍e̍ēŋndo̍ chōo̍ ki̍nɛ̍i̍, ā chō māchūāā nu̍m o̍ hɔ̄l bīl 
fo̍ndō fu̍u̍. Nyɛ̄ kōŋ bɛ̍ɛ̍ to̍sa̍ ni̍ mi̍ ka̍a̍lā sāwāla̍ nu̍mnda̍ŋ. 

120Sīōōŋnde̍ bīī ya̍ a̍ nūm, mi̍ wa᷅ nyīīyāa̍ kpa᷅ kpā. Sīōōŋnde̍ chō ya̍, le̍ yāma᷅ŋ nu̍m 
ŋ̄ kīlūl wa᷅ŋnda̍ le̍ nda̍ nyɛ̄ pālāa̍ tūsīo̍o̍ chōo̍ wo̍ŋ. 

A̍ nyɛ ̄sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ lā dīmi ̍wo̍ tōsāa̍ o̍kɔɔ̄ ̄
121I̍ to̍sa̍ nyɛ᷄ cho̍ nu̍m o̍ hɔ̄l sa̍kpō, ndu̍yɛ̍ mbo̍ wā tōnya̍a̍ wo̍. Le̍la̍ŋ ma᷅l la̍ 
ya̍a̍mɔ̍ɔ̍wa̍a̍ nīa̍a̍ o̍ bā le̍. 

122Yāndi̍i̍ chūe̍l la̍ ībūŋgā, māā ā tōsā ni̍ŋ mī nyɛ̄ o̍ nyɛ̄ wa᷄ ō kɛ̄ndɛ̄ a̍ ya̍. To̍sā mī 
wānāā yōŋgāa̍ ā tūsi̍ ya̍ nyɛ̄ pālāa̍ chōo̍ le̍. 

123I̍ sa̍ŋga̍ ni᷅ŋ a̍ chūmndo̍ le̍ mā chi̍i̍ndi̍a̍a̍ ya̍ mɛ̄ɛ̍ ŋ̄ chu̍e̍l la̍ būŋgɛ̄i̍ yɛ̍, le̍ mī che᷅ 
mī būŋgɛ̄ī kɛ̄ndɛ̄ kɛ̍ndɛ̄ī ŋ̄ chu̍e̍l la̍ ve̍ ī pēēlu̍ŋ. 

124Bu̍ɛ̍ī nūmndo̍ ya̍ I̍ cho̍ ni̍ Mɛ̄lɛ̄ka̍, bi̍i̍ ya̍ bīyɔ̄ɔ̄ kāālā nu̍m cho̍ le̍ te̍le̍ŋ o̍ te̍le̍ŋ 
ndo̍, ndu̍yɛ̍ mā pɛ̍ɛ̍ku̍ ya̍ sāwāla̍ nu̍mnda̍ŋ. 

125Bu̍ɛ̍ī nūmndo̍ ya̍ I̍ cho̍ ni̍, ke̍ ya̍ sīnā pɛ̄ŋgo̍o̍, le̍ mī si̍na̍ sāwāla̍ nu̍mnda̍ŋ pɛ̄ŋgu̍. 

126Mɛ̄lɛ̄ka̍ Ya̍a̍wɛ̄ɛ̄, te̍le̍ŋ ŋ̄ nɔ̄ mā to̍sa̍ īsɔ̄ɔ̍ wo̍ cho̍ ho̍ō ni̍, kāni̍ fo̍ndōle̍, wāŋnda̍ 
ā chō sāwāla̍ nu̍mnda̍ŋ tɛ̄ɛ̄mbūūwo̍. 

127I̍ ka̍a̍la̍ sāwāla̍ nu̍mnda̍ŋ ō hīōū mɛ̄ɛ̍ ya̍ I̍ ka̍a̍la̍ ko̍o̍līi̍ye̍ yɛ̍, 

ō hīōū mɛ̄ɛ̍ ya̍ I̍ ka̍a̍la̍ ko̍o̍līi̍ di̍a̍ndɛ̄ī kɛ̄ndɛ̄ kɛ̍ndɛ̄i̍ yɛ̍. 

128Le̍la̍ŋ ya̍ I̍ yɔ̍ŋgu̍ yōōmū nūu̍ kpo̍u̍, o̍ sāwāla̍ nu̍mnda̍ŋ tōlɔ̄ɔ̍ kɔ̄ɔ̄lī ni̍ŋ ni̍. Nɛ̄ī o̍ 
nɛ̄i̍ cho̍ nɛ̄i̍ wɔ̍ɔ̍ŋ, I̍ tu̍l ndu̍ lēyɛ̄. 

129Pɛ̄ɛ̄kūlā nūmnda̍ŋ lā chō pɛ̄ɛ̄kūlā kɔ̄ndɔ̄fi̍li̍ bɛ̄ndū. Le̍la̍ŋ ya̍ I̍ cho̍ la̍ŋ chūa̍a̍ a̍ 
kɔ̄l nūu̍ kpo̍u̍ ni̍. 

130Mɛ̄ɛ̍ ŋ̄ tɛ̍ɛ̍si̍a̍l wāŋnda̍ sāwāla̍ nu̍mnda̍ŋ yɛ̍, nyɛ̄ kōŋ tōsa̍ ni̍, mi̍ sāwāla̍ 
nu̍mnda̍ŋ lā sīmnu᷄ŋ nyɛ᷅ wa̍wo̍ŋndo̍ le̍ wāŋnda̍. Ndu̍yɛ̍ wānāa̍ si̍nā bɛ̍ɛ̍ nyɛ᷅ o̍ nyɛ̄ 
le̍ wa̍, lā nɔ̄lā mī lā ke̍ nda̍ sīnā pɛ̄ŋgo̍o̍. 

131Ye̍e̍mɛ̍i̍ ī chō ya̍ bɔ̄ɔ̍ le̍ nyɛ̄ ŋ̄ dīmūl la̍ wo̍ tōsāa̍. 

132Mu̍li̍ hɔ᷅lla̍ o̍ ya̍lo̍ mā tu̍i̍i̍nu̍ŋ ya̍ īnyīɛ̍ɛ̍, mɛ̄ɛ̍ ŋ̄ tūīīnūŋ wa̍nāa̍ ka̍a̍la̍ nu̍mnda̍ 
īnyīɛ̍ɛ̍ le̍ te̍le̍ŋ o̍ te̍le̍ŋ yɛ̍. 

133Si̍mi̍ ya̍ yi̍ o̍ nɛ̄ī nu̍mndo̍ chōo̍, mɛ̄ɛ̍ ŋ̄ chu̍e̍l būŋgɛ̄i̍ yɛ̍. Chɛ᷅l mī yɔ̄ŋ wɔ̄ɔ̍ŋndo̍ ō 
nɔ̄ ya̍ kpāāyāa̍ chōo̍ le̍. 

134So̍li̍ ya̍ wānāa̍ cho̍ ya̍ ha̍ā nyɛ̄ pālāa̍ tūsīo̍o̍ chōo̍ wa̍ o̍ bā, ko̍ŋ to̍sā nī mī hi̍o̍ū 
lāchī a̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

135Bu̍ɛ̍ī nūmndo̍ ya̍ I̍ cho̍ ni̍ Mɛ̄lɛ̄ka̍, to̍sa̍l la̍ dɛ̍nɛ̍ kɛ̍ndɛ̄, ndu̍yɛ̍ mā pɛ̍ɛ̍ku̍ ya̍ 
sāwāla̍ nu̍mnda̍ŋ. 

136Mɛ̍mi̍a̍ŋ mā līīvi̍a̍a̍ ya̍ būŋnde̍ yɔ̍ yɔ̍ a̍ cha᷄ŋndo̍, kāni̍ fo̍ndōle̍, le̍ mɛ̄ɛ̍ wāŋnda̍ ā 
kɛ̄ɛ̍ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍ yɛ̍. 

137O̍o̍ Mɛ̄lɛ̄ka̍ Ya̍a̍wɛ̄ɛ̄, ā chō wānā sa̍kpō, ndu̍yɛ̍ o̍ nɛ̄ī sa̍kpōo̍ chōo̍ ŋ̄ kīālū ya᷅ma̍ŋ 
ni̍. 

138Sāwāla̍ ŋ̄ ke᷄ na̍a̍ la̍ŋ lā chō sāwāla̍ sa̍kpō, ndu̍yɛ̍ lā chō sāwāla̍ wānā ti̍i̍nda̍ŋ. 

139Ye̍e̍mɛ̍i̍ ya̍ I̍ nɔ̍, le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍ ve̍, ī chō ī bɔ̄ɔ̍, kāni̍ 
fo̍ndōle̍, ya̍a̍mɔ̍ɔ̍wa̍a̍ nu̍mnda̍ ā chūe̍ sa̍wāla̍ nu̍mnda̍ŋ nyɛ̄ o̍ nyɛ̄. 

140Būŋgāŋ ŋ̄ chu̍e̍l la̍ wo̍ŋ, I̍ fu̍la̍ mu̍ŋ kɔ̄ɔ̄lī mi̍ cha᷅ mu̍ŋ būŋgāŋ tōnya̍. Nyɛ̄ ko̍ŋ 
to̍sa̍ ni̍ mi̍ ya̍ bu̍ɛ̍ī nūmndo̍ kāālā būŋgāŋ ŋ̄ chu̍e̍l la̍ wo̍ŋ. 

141Mi̍ chē bɛ̍ɛ̍ I̍ cho̍ wa᷅na̍ tɔ̍ɔ̍ le̍, mi̍ wāŋnda̍ ā pɛ̄ɛ̄sā ya̍ ni̍, kɛ̍ a̍ ko̍ŋ kpo̍u̍, I̍ pu̍ɛ̍ɛ̍nu̍ŋ 
a̍ sāwāla̍ nu̍mnda̍ŋ te̍. 

142Ā chō wānā sa̍kpō, ndu̍yɛ̍ sa̍kpōyɛ̍i̍ nūmnde̍ ī chō le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ sāwāla̍ 
nu̍mnda̍ŋ bɛ̍ɛ̍ sāwāla̍ tōnya̍ la̍ŋ la̍ cho̍ ni̍. 

143Nyɛ̄ pālāa̍ cho̍ ya̍ chōo̍ wo̍ ō chō ō bɔ̄ɔ̍, ndu̍yɛ̍ kɔ̄l nūu̍ tāmbu̍ ō bɔ̄ɔ̍. Kɛ̍ nyɛ̄ 
sāwāla̍ nu̍mnda̍ŋ lā dīmi̍ wo̍ tōsāa̍, ō kē ya̍ bɔ̄ɔ̍ kɔ᷅l kɛ̄ndɔ̄ɔ̍. 

144Pɛ̄ɛ̄kūlā nūmnda̍ŋ, lā chō pɛ̄ɛ̄kūlā sa̍kpō le̍ fɛ̍ɛ̍ŋ a̍ fɛ̍ɛ̍ŋ. Ke̍ ya̍ sīnā pɛ̄ŋgo̍o̍, le̍ 
mī hi̍o̍ū lāchī a̍ wāa̍ yōōmū. 

Pīɛī̄le̍ŋ le̍ bāŋāa̍ sɔl̄āa̍ 
145I̍ cho̍ nu̍m pīɛ̄īle̍ŋ a̍ kɔ̄l nūu̍ kpo̍u̍, mu̍li̍ ya̍ dīōm Mɛ̄lɛ̄ka̍ Ya̍a̍wɛ̄ɛ̄. Ndu̍yɛ̍ I̍ cho̍ 
hīōūwɔ̄ɔ̄ lāchī a̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

146I̍ cho̍ nu̍m pīɛ̄īle̍ŋ Mɛ̄lɛ̄ka̍ nūu̍, chi̍i̍ndi̍a̍a̍ ya̍, ko̍ŋ to̍sā ni̍ mī hi̍o̍ū lāchī a̍ nyɛ̄ ŋ̄ 
dīmī wo̍ tōsāa̍. 

147Tē pāa̍le̍ŋ lē sɛ̄ īdīi̍ pɛ̍, I̍ chɛ̍ŋ, I̍ pi̍ɛ̍i̍ nu̍m le̍ mā ma̍la̍ ya̍. I̍ dɔ̍ū tīīnda᷄ŋ nūu̍ kpo̍u̍ 
o̍ dīōmndā nūmnda̍ŋ ni᷄ŋ. 

148Tē nyūmnda̍ŋ mā tōl īchɔ̄l pɛ̍, mī lɔ̍l īchāli̍ pi̍i̍, hɔ̄lte̍ŋ bɛ̍ɛ̍ I̍ ku̍mbū le̍ŋ te̍, I̍ lɔ᷅l 
yi̍ya᷄ŋndo̍ a̍ būŋgāŋ ŋ̄ chūa̍ o̍ dīōmndā nūmnda̍ŋ ni᷄ŋ ndo̍ŋ o̍kɔ̄ɔ̄. 

149Mɛ̄ɛ̍ kāālā nūmndo̍ chō le̍ te̍le̍ŋ o̍ te̍le̍ŋ yɛ̍, yāndi̍i̍ tu̍e̍i̍ pi̍ɛ̍īlē nīle̍ŋ. Wāna̍ to̍sā 
sɔ̍ɔ̍ŋ o̍ nɛ̄ī sa̍kpōo̍ chōo̍ wo̍ ŋ̄ chō ni̍ Mɛ̄lɛ̄ka̍ Ya̍a̍wɛ̄ɛ̄, ma̍nda̍ yo̍o̍mū nūu̍. 

150Wānāā dɛ̍nɛ̍ wɔ̍ɔ̍ŋāa̍ yēēmā le̍ ya̍ nyɛ̄ pālāa̍ tūsīo̍o̍ chōo̍ wā, ā chō ni᷅ŋ ya̍ īkɛ̄i̍ 
kpɛ̍ɛ̍lūŋ. Wāŋnda̍ ha̍ā ā yēēma̍ bɛ̍ɛ̍ mā sīna̍ a̍ sāwāla̍ nu̍mnda̍ŋ o̍kɔ̄ɔ̄ le̍. 

151Kɛ̍ ya̍ ya̍, I̍ si̍nā māā ā chō ya̍ īkɛ̄i̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ sāwāla̍ nu̍mnda̍ŋ lā 
chō sāwāla̍ tōnya̍. 

152Sīndɛ̄ pa̍ ya̍ I̍ pɛ̍ɛ̍ku̍ a̍ nyɛ̄ ŋ̄ dīmi̍ wo̍ o̍kɔ̄ɔ̄ ni̍, māā nyɛ̄ ŋ̄ dīmi̍ wo̍ ō chō le̍ fɛ̍ɛ̍ŋ 
a̍ fɛ̍ɛ̍ŋ. 

Nyɔɔ̄l̄ōo̍ le̍ mālāa̍ 
153Chɔ̍ sa᷅ŋga̍ cho̍ ya̍ chōo̍ wo̍ Mɛ̄lɛ̄ka̍, mā chi̍i̍ndi̍a̍a̍ ya̍. Kāni̍ fo̍ndōle̍, a̍ sāŋga̍ cho̍ 
ya̍ chōo̍ wo̍ kpo̍u̍, I̍ pu̍ɛ̍ɛ̍nu̍ŋ a̍ sāwāla̍ nu̍mnda̍ŋ te̍. 

154Su̍ŋgu̍ le̍ ya̍ Mɛ̄lɛ̄ka̍ mā chi̍i̍ndi̍a̍a̍ ya̍. Chi̍i̍ndi̍a̍a̍ ya̍ mɛ̄ɛ̍ ŋ̄ chu̍e̍l la̍ būŋgɛ̄i̍ yɛ̍. 

155Wānāā dɛ̍nɛ̍ wɔ̍ɔ̍ŋnda̍ a̍ chi̍i̍ndīāā nda̍ le̍, kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ le̍ nyɛ̄ 
sāwāla̍ nu̍mnda̍ŋ lā dīmi̍ wo̍ tōsāa̍ yɛ̍. 

156Ā chō wāna̍ īnyīɛ̍ɛ̍ bɛ̄ndū Mɛ̄lɛ̄ka̍ Ya̍a̍wɛ̄ɛ̄. Mɛ̄ɛ̍ ŋ̄ chō wāna̍ to̍sā sɔ̍ɔ̍ŋ o̍ nɛ̄ī 
sa̍kpōo̍ chōo̍ wo̍ yɛ̍, ma̍nda̍ yo̍o̍mū nūu̍. 

157Wānāa̍ tu̍l la̍ yɛ̍le̍ŋ, ma̍ wā ya̍ nyɛ̄ pālāa̍ tūsīo̍o̍ chōo̍ wa̍, ā chō ā bɔ̄ɔ̍. Kɛ̍ a̍ ko̍ŋ 
kpo̍u̍, I̍ fe̍ŋāŋ o̍ nyɛ̄ ŋ̄ dīmi̍ wo̍ chōo̍ le̍. 

158Wānāa̍ kɛ̍ɛ̍ le̍ tīīnda᷄ŋndo̍ nɔ̄ɔ̍ o̍ nūm ni̍ŋ nda̍, tē I̍ to̍fa̍ nda̍ pɛ̍, sūɛ̍i̍ ndɛ̄i̍ ī nɛ̄i̍ ya̍ 
bɔ̄ɔ̍. Kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ le̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍ yɛ̍. 

159Nūm pi̍la̍ to̍fa̍ wɔ̍ mɛ̄ɛ̍ ya̍ I̍ ka̍a̍la̍ sāwāla̍ nu̍mnda̍ŋ yɛ̍. Mɛ̄ɛ̍ ŋ̄ nɔ̄ kāālā nu᷄m cho̍ 
le̍ te̍le̍ŋ o̍ te̍le̍ŋ ndo̍ yɛ̍, ma̍nda̍ yo̍o̍mū nūu̍ fɔ̍. 

160Dīōmndā nūmnda̍ŋ kpo̍u̍ tōnya̍a̍ la̍ cho̍ ni̍. Ndu̍yɛ̍ sāwāla̍ nu̍mndā sa̍kpō la̍ŋ 
kpo̍u̍, lā chō sāwāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ. 

A̍ yɔŋ̄gɔŋ᷄ndo̍ o̍ nyɛ ̄sāwāla̍ Mɛl̄ɛk̄a̍ Ya̍a̍wɛɛ̄ ̄la̍ŋ lā dīmi ̍wo̍ tōsāa̍ niŋ᷄ 
161Wānāā bɛ̄ndūa̍a̍ ā chō ya̍ nyɛ̄ pālāa̍ tūsīo̍o̍ chōo̍ o̍ fo̍ndō fu̍u̍ wo̍ chōo̍, kɛ̍ a̍ ko̍ŋ 
kpo̍u̍, I̍ nɔ̍ bɛ̄ɛ̄le̍ŋ ta̍u̍ ta̍u̍ le̍ sāwāla̍ nu̍mnda̍ŋ. 

162Kɔ̄l nūu̍ chō bɔ̄ɔ̍ a̍ nya̍a̍lo̍o̍, le̍ būŋgāŋ ŋ̄ chu̍e̍l la̍ wo̍ŋ. Mɛ̄ɛ̍ wāŋndo̍ ō sāālūŋ 
nu̍a̍ā nyɛ̄m ba̍ā kālāŋ bɛ̄ndo᷄ŋ, mbō wa᷄ a̍ kɔ̄l kɛ̄ndɛ̄ bɛ̄ndōo̍ yɛ̍, le̍nde̍ kɔ̄l nūu̍ chō 
a̍ nya̍a̍lo̍o̍ ni̍. 

163I̍ ye̍e̍ma̍ ni̍i̍lū lāchōōwāa̍ le̍, I̍ tu̍l ndu̍ bɔ̄ɔ̍ lēyɛ̄. Kɛ̍ sāwāla̍ nu̍mnda̍ŋ, la̍ŋ nda̍ŋ I̍ 
ka̍a̍la̍ la̍ŋ bɔ̄ɔ̍. 

164O̍ pāa̍le̍ŋ ni᷄ŋ, lē ŋɔ᷄mmɛ̍ū kpu̍lu̍ku̍u̍ ya̍ I̍ me᷅l nu̍m ba̍li̍ka̍a̍ ni̍, kāni̍ fo̍ndōle̍, le̍ 
mɛ̄ɛ̍ sāwāla̍ nu̍mnda̍ŋ lā chō sāwāla̍ sa̍kpō yɛ̍. 

165Wānāa̍ ka̍a̍la̍ sāwāla̍ nu̍mnda̍ŋ nda̍, le̍ te̍le̍ŋ o̍ te̍le̍ŋ kɔ̄l nyūlū bɛ̄ndōo̍ ndu̍ wa᷅ 
le̍ nda̍ ni̍. Nyɛ̄ o̍ nyɛ̄ to̍sā mā de᷄l te̍. 

166O̍o̍ Mɛ̄lɛ̄ka̍ Ya̍a̍wɛ̄ɛ̄, hɔ̄lte̍ŋ lē chō ya̍ o̍ nɛ̄ī le̍ pāa̍le̍ ŋ̄ bāŋā ya̍ ni̍ŋ nde̍ŋ. Ndu̍yɛ̍ I̍ 
cho̍ hīōūwɔ̄ɔ̍ lāchī a̍ nyɛ̄ sāwāla̍ nu̍mnda̍ŋ lā dīmi̍ wo̍ tōsāa̍. 

167I̍ cho̍ nyɛ̄ ŋ̄ dīmi̍ wo̍ tōsāa̍. I̍ ka̍a̍la̍ ndu̍ a̍ kɔ̄l nūu̍ kpo̍u̍. 

168I̍ cho̍ sāwāla̍ nu̍mnda̍ŋ chūa̍a̍, ndu̍yɛ̍ mi̍ wa᷅ nyɛ̄ ŋ̄ dīmi̍ wo̍ tōsāa̍. Nyɛ̄ o̍ nyɛ̄ ya̍ 
I̍ cho̍ tōsāa̍, ā sīnā kpo̍u̍. 

Pīɛī̄le̍ŋ le̍ mālāa̍ 
169O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍e̍i̍ pi̍ɛ̍īlē ya̍ I̍ cho̍ nu̍m nde̍ŋ, mā ke̍ ya̍ sīnā pɛ̄ŋgo̍o̍ 
mɛ̄ɛ̍ ŋ̄ chūa̍ būŋgɛ̄i̍ o̍ dīōmndā nūmnda̍ŋ ni᷄ŋ yɛ̍. 

170Ya̍ŋ ni᷅la̍ŋ o̍ pīɛ̄īlē nīle̍ŋ Mɛ̄lɛ̄ka̍. Chi̍i̍ndi̍a̍a̍ ya̍ mɛ̄ɛ̍ ŋ̄ chūa̍ būŋgɛ̄i̍ o̍ dīōmndā 
nūmnda̍ŋ ni᷄ŋ yɛ̍. 

171Le̍ te̍le̍ŋ o̍ te̍le̍ŋ I̍ cho̍ nu̍m wā sōōlūūwo̍. Kāni̍ fo̍ndōle̍, le̍ mɛ̄ɛ̍ ŋ̄ pɛ̄ɛ̄ku̍ ya̍ 
sāwāla̍ nu̍mnda̍ŋ yɛ̍. 

172I̍ cho̍ wā chōnde̍i̍ sōlīo̍o̍ le̍ te̍le̍ŋ o̍ te̍le̍ŋ a̍ dīōmndā nūmnda̍ŋ o̍kɔ̄ɔ̄, kāni̍ 
fo̍ndōle̍, sāwāla̍ nu̍mnda̍ŋ lā chō sāwāla̍ sa̍kpō. 

173Wa̍ o̍ bɛ̍ɛ̍ndīa̍ŋ le̍ te̍le̍ŋ o̍ te̍le̍ŋ mā ma̍la̍ ya̍, kāni̍ fo̍ndōle̍, le̍ mɛ̄ɛ̍ ya̍ I̍ hɛ̍li̍ sāwāla̍ 
nu̍mnda̍ŋ, mi̍ wa᷅ nyɛ̄ la̍ di̍mi̍ wo̍ tōsāa̍ yɛ̍. 

174O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ tōfāa̍ o̍ nɛ̄i̍ kpe̍e̍kpe̍i̍ le̍ pāa̍le̍ ŋ̄ chīīndīāā ya̍ ni̍ŋ nde̍ŋ. 
Ndu̍yɛ̍ sāwāla̍ nu̍mnda̍ŋ, la̍ŋ la̍ tōsā ni̍ mī wa̍ a̍ kɔ̄l kɛ̄ndɛ̄. 

175To̍sa̍ mī hi̍o̍ū lāchī a̍ wāa̍ yōōmū, le̍ mī wa̍ nu̍m sāŋgālāa̍. Ndu̍yɛ̍ mbɔ̄ māā 
sāwāla̍ nu̍mnda̍ŋ lā mānda̍ yo̍o̍mū nūu̍ fɔ̍. 

176I̍ ma̍l nɛ̄i̍ nu̍mndo̍ mi̍ la̍a̍sīa̍ŋ mɛ̄ɛ̍ sāa̍ ō lāāsīāŋ nu̍a̍ā yɛ̍. Le̍la̍ŋ hu̍ŋ mā hu̍ŋ 
nu̍u̍vīāā ya̍ bu̍ɛ̍ī nūmndo̍, kāni̍ fo̍ndōle̍, I̍ pu̍ɛ̍ɛ̍nu̍ŋ a̍ sāwāla̍ nu̍mnda̍ŋ o̍kɔ̄ɔ̄ le̍. 

Sa᷅m 120 

Pīɛī̄le̍ŋ le̍ mālāa̍ 
1I̍ wa̍ o̍ nyɛ̄ pālāā bɛ̄ndōo̍ ni᷄ŋ, mi̍ cha᷅ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ ya̍ mālāa̍, 
ndu̍yɛ̍ mbo̍ mūlī ya̍ dīōm. 

2O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ chi̍i̍ndi̍a̍a̍ ya̍ mā so̍li̍ ya̍ wānāā lāchōōwāa̍, a̍ wānāā 
hūīyāa̍ ha̍ā o̍ bā. 

3Nya̍ wānāā lāchōōwāa̍ ha̍ā, ō yɛ̄ɛ̍nɛ̍ nya̍ yīya̍ŋ yɛ̍ māā Mɛ̄lɛ̄ka̍ chō tōsā a̍ nya̍, 

ō fūla̍ o̍ nya̍ nyɛ̄ pālāa̍ tūsīo̍o̍ chōo̍ kɔ̍ɔ̍lī? 

4Ō chō nya̍ vīī vīī a̍ chīŋɔ̍ma̍ sɛ̍ɛ̍mbīa̍ŋ, chīŋɔ̍ma̍ ku̍u̍ba̍a̍ ā sɔ̄ŋgā a̍ ma̍ŋ nda̍ŋ, 
ndu̍yɛ̍ mbō tōsa̍ mī lā ŋūɛ̄ o̍ dɛ̄ŋgūlta̍ŋ ni᷄ŋ. 

5Ī chō bɔ̍ɔ̍ su̍ɛ̍i̍ kpūndɛ̍ le̍ ya̍, le̍ nya̍ wāa̍ tɛ̄ɛ̄ŋ, le̍ mi̍ wa᷅ wāŋnda̍ Mɛ̍si̍ɛ̍kī tɛ̍ɛ̄ŋ, 

ɔ̄ɔ̄ le̍ mi̍ wa᷅ o̍ tɛ̍ndīi̍la̍ wāŋnda̍ Kɛ̍dɛ̄ɛ̄ tɛ̍ɛ̄ŋ. 

6I̍ vi̍o̍ū ni᷅ŋ bɔ̄ɔ̍ wa᷅ŋnda̍ ha̍ā tɛ̄ɛ̄ŋ, wānāa̍ tu̍l ha̍ā kɔ̄l nyūlōo̍ lēyɛ̄ wa̍. 

7Ya̍ I̍ cho̍ le̍ kɔ̄l nyūlōo̍. Kɛ̍ tē I̍ di̍mi̍ a̍ kɔ̄l nyūlōo̍ o̍kɔ̄ɔ̄ pɛ̍, nda̍ dīmi̍ a̍ kɔ̄l nyūlōo̍ 
o̍kɔ̄ɔ̄. 

Sa᷅m 121 

Mɛl̄ɛk̄a̍ Ya̍a̍wɛɛ̄ ̄ndu̍ cho̍ wāna̍ ma̍ndā na̍a̍ wo̍ ni ̍
1I̍ to̍fa̍ o̍ pēmbūŋ bɛ̄ndo᷄ŋ chōo̍, mi̍ nyu̍nā le̍ nāa̍ mālā nūu̍ fūlā wa̍. 

2Mɛ̄lɛ̄ka̍ Ya̍a̍wɛ̄ɛ̄, o̍ to̍o̍si̍a̍a̍ fo̍ndāŋnda̍ŋ chōo̍ cho̍o̍ a̍ lɛ̄ŋ ndo̍, ndu̍ o̍ bā mālā nūu̍ 
fūlā ni̍. 

3Ndu̍ cho̍ wāna̍ ma̍ndā nya̍ nyɛ̄ o̍ nyɛ̄ yɔ̍nūŋ nya̍ le̍ wo̍ ni̍, wāna̍ ma̍ndā nya̍ le̍ 
te̍le̍ŋ o̍ te̍le̍ŋ ndo̍ ō lɔ᷅l te̍ wo̍. 

4Wāna̍ ma̍ndā I̍sɔ̄lūɛ̄ī yo̍, ō chō lāhɔ̄l te̍le̍ŋ o̍ te̍le̍ŋ, 

ō lɔ᷅l te̍. 

5Mɛ̄lɛ̄ka̍ Ya̍a̍wɛ̄ɛ̄, ndu̍ cho̍ wāna̍ ma̍ndā nya̍ wo̍ ni̍. 

Ō chō īsīsi̍ nya̍ chōo̍, pāa̍le̍ lo̍ō nya̍ le̍. 

6Pāa̍le̍ lo̍ō nya̍ īpāla̍ le̍. Pāŋge̍i̍ bɛ̍ɛ̍ ī yɔ᷅ŋ nya̍ nyɛ̄ īchɔ̄l te̍. 

7Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ māndā nyɛ̄ o̍ nyɛ̄ yɔ̍nūŋ nya̍ le̍. 

Ō chō wā nya̍ māndāa̍ le̍ te̍le̍ŋ o̍ te̍le̍ŋ. 

8Tē lā wa̍ kɔ̄la̍ŋ bā o̍ bā pɛ̍, ō chō wā nya̍ māndāa̍, tē lā wa᷄ mīīŋgōo̍ pɛ̍, ō chō wā 
nya̍ māndāa̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 122 

Chōnde̍i ̍le̍ Chūlu̍sɛl̄ɛm̄ sāŋgālāa̍ 
1Mi̍ na᷅ŋ kɔ̄l, mɛ̄ɛ̍ nda̍ dīmu̍l la̍ āā, “Ŋ̄ kɔ̄ŋnu᷅ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍.” 

2Chūlu̍sɛ̄lɛ̄m, ŋ̄ chō īsīsi̍ o̍ dīōlā sāāsā nu̍mndo̍ kpe̍e̍kpe̍i̍. 

3Chūlu̍sɛ̄lɛ̄m, ā chō chi̍e̍e̍ kpāāyā, ndu̍yɛ̍ ma̍ wā chi̍e̍e̍ kɛ̍ndɛ̄ bɛ̄ndū. 

4Na̍nu᷄ŋ yu̍ŋgu̍la̍ŋ I̍sɔ̄lūɛ̄ī la̍ hu᷅ŋ ni̍, yu̍ŋgu̍la̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, le̍ ndu̍ ba̍li̍ka̍a̍ 
mēllo̍ mɛ̄ɛ̍ sāwāla̍ ndɔ̄la̍ŋ lā dīmi̍ yɛ̍. 

5Na̍nu᷄ŋ kpe̍ŋgbe̍i̍ lēmāsa̍ ō chō ni̍, le̍ māsāa̍ ki̍ālū ya᷅ma̍ŋ nda̍, kpe̍ŋgbe̍i̍ lēmāsa̍ 
cho̍ le̍ yu̍ŋgu̍ Dēēvīo̍o̍ wo̍. 

6Wāŋnda̍ lā pīɛ̍i̍ le̍ mī kɔ̄l nyūlōo̍ ō wa̍ Chūlu̍sɛ̄lɛ̄m, lā dīmi̍ āā, “Mɛ̄lɛ̄ka̍, wānāa̍ 
ka̍a̍la̍ nu̍mnda̍, mbɔ̄ māā dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ nda̍ fɔ̍. 

7Mbɔ̄ māā kɔ̄l nyūlōo̍ ō wa̍ Chūlu̍sɛ̄lɛ̄m, ndu̍yɛ̍ wānā o̍ wāna̍ cho̍ o̍ chīɛ̄ī lēmāsāa̍ 
ni᷄ŋ, mā wa᷄ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ fɔ̍.” 

8Le̍ sa̍bu̍ wānāya᷅ŋ nūu̍ŋ, ndu̍yɛ̍ a̍ le̍ chāāŋāā nīa̍a̍, I̍ di̍mu̍l Chūlu̍sɛ̄lɛ̄m a̍a̍, “Mbɔ̄ 
māā kɔ̄l nyūlōo̍ o̍ wa̍ na̍nu᷄ŋ fɔ̍.” 

9Le̍ sa̍bū yu̍ŋgu̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ nāa̍, I̍ cho̍ pīɛ̄īle̍ŋ le̍ mī dɛ̍nɛ̍ kɛ̍ndɔ̄ɔ̍ 
ō wa̍ Chūlu̍sɛ̄lɛ̄m. 

Sa᷅m 123 

Pīɛī̄le̍ŋ le̍ nyīɛɛ̍y̍e̍ tūīīnɔŋ᷄ndo̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ he̍e̍lu̍ hɔ̄lla̍ ɛ̄chɛ̍nɛ̄ mi̍ wa᷅ tōfāa̍ nāa̍ nūm chu̍a̍, nāa̍ ŋ̄ chō 
īchāli̍ o̍ kpe̍ŋgbe̍i̍ nu̍m lēmāsāa̍ chōo̍ wa̍. 

2Mɛ̄ɛ̍ bu̍ɛ̍īyo̍ ō tīīndāŋ nu̍a̍ā wāna̍ ndɔ̄ ba̍nāa̍ le̍ mālāa̍ yɛ̍, 

ɔ̄ɔ̄ mɛ̄ɛ̍ bu̍ɛ̍ī lāāndōo̍ ō tīīndāŋ nu̍a̍ā wāna̍ ndɔ̄ ba̍nā lāāndōo̍ le̍ ndu̍ mālāa̍ yɛ̍, 
le̍nde̍ na̍a̍ ŋ̄ chō tōfāa̍ le̍ mālāa̍ nāa̍ nūm chu̍a̍ ni̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ha̍a̍a̍ 
mā lo̍ o̍ ko̍ŋ mā tu̍i̍i̍nu̍ŋ na̍a̍ īnyīɛ̍ɛ̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍i̍i̍nu̍ŋ na̍a̍ īnyīɛ̍ɛ̍, tu̍i̍i̍nu̍ŋ na̍a̍ īnyīɛ̍ɛ̍ fɔ̍, kāni̍ fo̍ndōle̍, 
wāŋnda̍ pɛ̄ɛ̄sa̍ na̍a̍ ni᷅ŋ bɔ̄ɔ̍. 

4Le̍ te̍le̍ŋ vi̍lɛ̄ī ni᷅ŋ, wānāa̍ cho̍ŋnu̍ŋ ā hēu̍ ba̍ le̍ nyɛ̄ o̍ nyɛ̄ le̍ wa̍, ā chō na̍a̍ māmɔ̄ɔ̍, 
wānāā yɔ̄ŋgāā bɛ̍ndūa̍a̍, ma̍ pɛ̄ɛ̄sā na̍a̍, ma̍ chūā na̍a̍ nyɛ̄ fo̍ndō fu̍u̍. 

Sa᷅m 124 

Mɛl̄ɛk̄a̍ cho̍ wāna̍ ma̍ndā wa̍nāā ndūa̍a̍ wo̍ ni ̍
1Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ve̍ a̍ na̍a̍ lātūlu̍ le̍, ī wa̍ lēwɔ̄ū. Wāŋnda̍ I̍sɔ̄lūɛ̄ī lā dīmi̍ 
āā, 

2“Tē Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ ve̍ a̍ na̍a̍ lātūlu̍ bōōndi̍i̍ ya̍a̍mɔ̍ɔ̍wa̍ a̍ chīŋa̍la᷅ŋ na̍a̍ ve̍ 
le̍, 

3ya̍a̍mɔ̍ɔ̍wa̍ ā wa᷄ na̍a̍ chīī, kāni̍ fo̍ndōle̍, nda̍ a̍a̍ tu̍u̍lu̍ bɔ̄ɔ̍ kɔ᷅l a̍ na̍a̍. 

4-5Ā wa̍ na̍a̍ bāsɔ̄ɔ̄ tɛ̍ɛ̍, mɛ̄ɛ̍ mɛ̄ŋmā hūna᷄ŋ mā bāsū nu̍a̍ā nyɔ̄ɔ̍ yɛ̍. Mɛ̄ɛ̍ tīndi̍le̍ 
mɛ̄ŋmā hūna᷄ŋ lē kūānūŋ nu̍a̍ā a̍ nyɔ̄ɔ̍ wānā chi᷅ lɛ̍ ndu̍ le̍ yɛ̍, le̍nde̍ nda̍ wa̍ na̍a̍ 
bāsɔ̄ɔ̄ ni̍.” 

6Lā ŋ̄ mēlnu᷅ŋ Mɛ̄lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, ndu̍ chi̍i̍ndi̍a̍a̍ na̍a̍ ni̍, 

ō me᷄l na̍a̍ ya̍a̍mɔ̍ɔ̍wa̍a̍ nāa̍ o̍ bā mā tɛ̄ɛ̄mbu̍u̍ na̍a̍ le̍. 

7Mɛ̄ɛ̍ yōūwo̍ ō chīndā nu̍a̍ā o̍ yāŋɔ̄ɔ̄le̍ŋ yɛ̍, le̍nde̍ na̍a̍ ŋ̄ chīnda̍ ni̍. Yāŋɔ̄ɔ̄le̍ŋ lē yo᷄m, 
mi̍ ŋ̄ hīālu᷄ŋ. 

8Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ fo̍ndāŋnda̍ŋ chōo̍ cho̍o̍ a̍ lɛ̄ŋ ndo̍, ndu̍ o̍ bā mālā nāa̍ ō 
fūlā ni̍. 

Sa᷅m 125 

A̍ mɛɛ̄ ̍Mɛl̄ɛk̄a̍ māndā wa̍nāā ndūa̍a̍ yɛ ̍o̍kɔɔ̄ ̄
1Wānāa̍ du̍a̍ū ti̍i̍nda᷄ŋ ndāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ nda̍, ā chō māchūāā mɛ̄ɛ̍ Pēmbīī 
Sa̍a̍yɔ̄ŋnde̍ ī chō nu̍a̍ā yɛ̍, 

ī hi̍i̍lūŋ te̍, ī chō īsīsi̍ le̍ fɛ̍ɛ̍ŋ a̍ fɛ̍ɛ̍ŋ. 

2Mɛ̄ɛ̍ pēmbo᷄ŋ ŋ̄ bālu̍ nu̍a̍ā Chūlu̍sɛ̄lɛ̄m yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānāā 
ndūa̍a̍ māndāa̍ ni̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ le̍ fɛ̍ɛ̍ŋ a̍ fɛ̍ɛ̍ŋ. 

3Wānāā dɛ̍nɛ̍ wɔ̍ɔ̍ŋnda̍, ā hi̍ū la̍chi̍ a̍ wāa̍ lāmāsā wānāa̍ cho̍ sa̍kpō Mɛ̄lɛ̄ka̍ o̍ hɔ̄l 
la̍ chōo̍ le̍. Kāni̍ fo̍ndōle̍, tē ke̍ŋ yɔ̍nu̍ŋ pɛ̍, wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍ nda̍ 
bɛ̍ɛ̍, mā wōu̍ bāa̍ o̍ dɛ̍nɛ̍ wɔ̍ɔ̍ŋndo̍ ni᷄ŋ. 

4O̍o̍ Mɛ̄lɛ̄ka̍ Ya̍a̍wɛ̄ɛ̄, to̍sa̍l wa̍nāā kɛ̄ndīa̍a̍ tōnya̍a̍, wānāa̍ to̍sā nyɛ᷅ sāwāla̍ 
nu̍mnda̍ŋ lā dīmi̍ wo̍ wa̍. 

5Kɛ̍ tē a̍ wa̍ wānāā dɛ̍nɛ̍ wɔ̍ɔ̍ŋnda̍ nyɛ̄ pālāa̍ tūsīo̍o̍ chōo̍ pɛ̍, wānāa̍ ma̍l nɛ̄ī 
nu̍mndo̍ wa̍ bɛ̍ɛ̍, tu̍si̍ nda̍ nyɛ̄ pālāa̍ chōo̍. Mbɔ̄ māā kɔ̄l nyūlōo̍ ō wa̍ I̍sɔ̄lūɛ̄ī fɔ̍. 

Sa᷅m 126 

Pīɛī̄le̍ŋ le̍ bāŋāa̍ sɔl̄āa̍ 
1Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgi̍ na̍a̍ Chūlu̍sɛ̄lɛ̄m nde̍, 

ŋ̄ chē ndi̍ bɛ̍ɛ̍ ko̍ māā lɔ̄mā sɔ̄la᷄ŋ ni̍. 

2Mi̍ ŋ̄ mām, mi̍ ŋ̄ sōlī chōndo̍ŋ chōo̍ cho̍o̍ a̍ nya̍a̍lo̍o̍. O̍ ko̍ŋ, mi̍ wāŋnda̍ o̍ lɛ̄ŋīī 
chēle̍ŋnde̍ ni᷄ŋ a̍ di̍mī āā, “Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍l wāŋnda̍ ha̍ā sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndū.” 

3Ndu̍yɛ̍ māā lāchōōwā bɛ̍ɛ̍, mbo̍ tōsāl na̍a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndū. Nya̍a̍lo̍o̍ ō wa̍ ō 
pīāā o̍ kɔ̄ltā nāāla̍ŋ ni᷄ŋ. 

4O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ to̍sa̍ vɛ̍lɛ̄ mī ŋ̄ sɔ̄la̍ dɛ̍nɛ̍ kɛ̍ndɛ̄ bɛ̄ndōo̍, mɛ̄ɛ̍ ŋ̄ tōsā 
nu̍a̍ā mī mɛ̄ŋnda̍ŋ mā būli̍ o̍ pēēla̍ ve̍lɛ̍i̍la̍ŋ yɛ̍. 

5To̍sa̍ mī wānāa̍ tɔ᷅l tɔ̄lɔ̄ɔ̄lā ndāla̍ŋ a̍ cha᷄ŋndo̍ le̍ pīɔ̄ɔ̄ lēpɛ̄ŋndo̍ wa̍, mā kēndi̍ 
tɔ̄lɔ̄ɔ̄lā ndāla̍ŋ a̍ kɔ̄l kɛ̄ndɔ̄ɔ̍. 

6Wānāa̍ ku̍ā ni̍ŋ a̍ yɛ̄yu̍ŋ ndāa̍ŋ yōndōla̍ŋ ni᷄ŋ a̍ cha᷄ŋndo̍ le̍ tɔ̄lɔ̄ɔ̍ wa̍, tē te̍le̍ŋ 
ke̍ndīa̍a̍ ō fūūlu̍u̍ pɛ̍, ā wā ni̍ŋ mi̍i̍ŋgōo̍ chi̍e̍e̍ a̍ tɔ̄lɔ̄ɔ̄lā ndāla̍ la̍ŋ a̍ nya̍a̍lo̍o̍, kāni̍ 
fo̍ndōle̍, tɔ̄lɔ̄ɔ̄lā ndāla̍ŋ lā kūām ni̍ŋ ta̍u̍ ta̍u̍. 

Sa᷅m 127 

Chōnde̍i ̍le̍ Mɛl̄ɛk̄a̍ sāŋgālāa̍ le̍ mɛɛ̄ ̍o̍ cho̍ wānā kɛn̍dɛ ̄yɛ ̍
1Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ nɔ̍lā ni̍ mbō tāŋgu̍l chīɛ̄īyo̍, tē ō cho̍ ko̍ŋ te̍, wānāā 
tāŋgūlāa̍ ā sāŋga̍ŋ fo̍ndō fu̍u̍. Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ nɔ̍lā ni̍ mbō mānda̍ 
chi̍o̍o̍, tē ō cho̍ ko̍ŋ te̍, wānāā mɛ̄ŋgɛ̄lāā nda̍ sīmī le̍ chi̍o̍o̍ māndāa̍ wa̍, ā sāŋga̍ŋ 
fo̍ndō fu̍u̍. 

2Yɔ̄kpā wāŋnda̍ yɔ̄kpā ho̍ō le̍ nyɛ̄ nda̍ dīā wo̍, pāa̍le̍ se᷅l nda̍ o̍ wāla̍ cho̍o̍ le̍ mā 
chɛ᷄ŋ, ndu̍yɛ̍ mā lo̍ wa̍llo̍ ha̍a̍a̍ mī nyūmnda̍ŋ mā tōl lo̍, tē Mɛ̄lɛ̄ka̍ māla̍ nda̍ le̍, 
sāŋgā fo̍ndōo̍ ko̍ni̍. Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, wānāā o̍ ka̍a̍la̍ wa̍, māndāa̍ o̍ 
ma̍ndā nda̍ ni̍. 

3Chūāūwa̍, nyɛ̄m ke᷅ŋ Mɛ̄lɛ̄ka̍ Ya̍a̍wɛ̄ɛ̄ o̍ ke̍ wa̍nā wo̍ŋ kpe̍e̍kpe̍i̍ nda̍ chō ni̍, fāndāa̍ 
kpe̍e̍kpe̍i̍ Mɛ̄lɛ̄ka̍ fāndā wa̍nā a̍ nda̍ ni̍. 

4Chūāūwāā wāŋndo̍ vīālū ha̍ā o̍ chūā pīāāndūyɛ̍ī ndūɛ̍i̍ ni᷄ŋ nda̍, ā chō māchūāā 
mɛ̄ɛ̍ ku̍u̍ba̍a̍nɔ̍ɔ̍ nɔ̄ nu̍a̍ā chīŋūa̍ŋ o̍ bā yɛ̍. 

5Wāna̍ nɔ᷅ ho̍ō chīŋɔ̍ma̍ wa̍ā le̍nde̍ o̍ bɔ̄lɔ̍ ndɔ̍ māchīŋɔ̍ɔ̍ ni᷅ŋ ma̍ pi̍a̍ā cha̍ wo̍, 

ō pɛ̄l tɔ̄nɔ̄ɔ̍. Wānā wa̍ā le̍nde̍, ā yɔ̄ŋ bɛ̍ɛ̍ mī ya̍a̍mɔ̍ɔ̍wa̍ ā chīŋa̍la᷅ŋ ndu̍ nāa̍ nda̍ 
kɔ̄ɔ̄sā a̍ wāŋnda̍ o̍ dīōlā sāāsa̍ chi̍o̍o̍ wa̍, ya̍a̍mɔ̍ɔ̍wa̍a̍ ka̍ŋ ā nɔ̍lā ndu̍ yōmɔ̄ɔ̄ le̍. 

Sa᷅m 128 

Tɔn̄ɔ ̍wānā sɔl̍ā o̍ Mɛl̄ɛk̄a̍ Ya̍a̍wɛɛ̄ ̍dīōmndo̍ tūēīyɔɔ̄ ̍niŋ᷄ ndo̍ 
1Wānāa̍ nɔ̍ ha̍ā sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, mā tōsā nyɛ᷅ sāwāla̍ ndɔ̄la̍ŋ lā dīmī wo̍ 
wa̍, ā pɛ̄l tɔ̄nɔ̄ɔ̍. 

2Wānāa̍ wāā le̍nde̍, dīo̍o̍ nda̍ dīā sa̍ŋgā ndāa̍ tɔ̄nɔ̄ ni̍, wāa̍ nda̍ wā a̍ kɔ̄l kɛ̄ndɛ̄ te̍le̍ŋ 
o̍ te̍le̍ŋ ni̍, ndu̍yɛ̍ mī dɛ̍nɛ̍ kɛ̍ndɛ̄ bɛ̄ndōo̍ ō wa̍ le̍ nda̍. 

3Wānāā wāā le̍nde̍, mɛ̄ɛ̍ yɔ̄m mākīle̍pīi̍yo̍ ō wā nu̍a̍ā le̍ te̍le̍ŋ o̍ te̍le̍ŋ kōmɔ̄ɔ̍ yɛ̍, 
le̍nde̍ lāāndāā ndāa̍ ā wā ni̍. Mɛ̄ɛ̍ yɔ̄m ɔ̄li̍fīi̍ fɔ̍ŋndɔ̍ɔ̍ ō wā nu̍a̍ā mbō kūām ɔ̄li̍fīi̍ya̍ŋ 
ta̍u̍ ta̍u̍ yɛ̍, le̍nde̍ chūāūwāā ndāa̍ ā wā ti̍bīi̍ ndāa̍ ā bālāā te̍le̍ŋ o̍ te̍le̍ŋ ni̍. 

4Wānāa̍ nɔ̍ sīōōŋīi̍ Mɛ̍lɛ̄ka̍ Ya̍a̍wɛ̄ɛ̄ ve̍ wa̍, tɔ̄nɔ̄la̍ wa᷅ le̍ nda̍ la̍ŋ, la̍ŋ la̍ cho̍ la̍ŋ ni̍. 

5Mbɔ̄ māā Mɛ̄lɛ̄ka̍ Ya̍a̍wɛ̄ɛ̄, o̍ cho̍ o̍ Pēmbīī Sa̍a̍yɔ̄ŋnde̍ chōo̍ wo̍ ō hīo̍u̍ la̍chi̍ a̍ nya̍ 
sa̍lāa̍ dɔ̄wɔ̄ɔ̍ fɔ̍. Mbɔ̄ māā dɛ̍nɛ̍ kɛ̍ndɛ̄ bɛ̄ndōo̍, ō wa᷄ Chūlu̍sɛ̄lɛ̄m ha̍a̍a̍ a̍ te̍le̍ŋ nya̍ 
chō yōōmū wo̍ fɔ̍. 

6Mbɔ̄ māā lā vīo̍u̍ yo̍o̍mū mī lā chē chūāūwāā nyāā ma̍māa̍ fɔ̍. Mbɔ̄ māā kɔ̄l 
nyūlōo̍ ō wa̍ I̍sɔ̄lūɛ̄ī fɔ̍. 

Sa᷅m 129 

Pīɛī̄le̍ŋ le̍ mī Mɛl̄ɛk̄a̍ yēm ya̍a̍mɔɔ̍w̍a̍a̍ Is̍ɔl̄ūɛi̍y̍a̍ 
1I̍sɔ̄lūɛ̄ī, di̍mu̍l wa᷅ŋnda̍ a̍ mɛ̄ɛ̍ ya̍a̍mɔ̍ɔ̍wa̍a̍ nu̍mnda̍ ā tūsi̍ nu̍m nyɛ̄ pālāa̍ chōo̍ 
chɔ̍ŋ a̍ te̍le̍ŋ ŋ̄ wa̍ chūā pīāāndū wo̍ yɛ̍. Di̍mi̍ āā, 

2“Chɔ̍ŋ a̍ te̍le̍ŋ ya̍ I̍ wa̍ chūā pīāāndū wo̍ ha̍a̍a̍ a̍ te̍le̍ŋndo̍ ho̍ō, ya̍a̍mɔ̍ɔ̍wa̍a̍ nīa̍a̍ ā 
chō ya̍ nyɛ̄ pālāa̍ tūsīo̍o̍ chōo̍, kɛ̍ ā nɔ̄la̍ ya̍ yōmɔ̄ɔ̄ le̍. 

3Kɔ̄ɔ̍ kīōlu̍ ya̍ ma̍la̍ ma̍la̍, mɛ̄ɛ̍ wāŋndo̍ ō wūsūŋā nu̍a̍ā lɛ̄ŋnde̍ŋ a̍ dɛ̍ndɛ̄ wāa̍ yɛ̍.” 

4Kɛ̍ Mɛ̄lɛ̄ka̍ Ya̍a̍wɛ̄ɛ̄, o̍ cho̍ wānā sa̍kpōo̍ wo̍, 

ō kēlū ya̍ o̍ yōōle̍ŋ wānāā dɛ̍nɛ̍ wɔ̍ɔ̍ŋnda̍ o̍ bā. 

5Wānāa̍ tu̍l Sa̍a̍yɔ̍ŋ yɛ̍le̍ŋ nda̍ ki̍nɛ̍i̍, mbɔ̄ māā si̍ɔ̍mbu̍la̍ŋ lā bīi̍ nda̍ mā mīīŋgu̍ a̍ 
mākɔ̄ɔ̄ fɔ̍. 

6Mbɔ̄ māā ā yɔ̄nu̍ŋ mɛ̄ɛ̍ bīllo̍ wūl nu̍a̍ā o̍ chīɛ̄īyo̍ chōo̍, tē ō kāndu̍ dɔ̍ɔ̍ hīndɔ̄ɔ̍ pɛ̍ 
ō vēsa̍ŋ yɛ̍ fɔ̍. 

7Bīl wāā le̍nde̍, wāŋnda̍ ki̍lū ndu̍ mɛ̄ɛ̍ nda̍ kīālū nu̍a̍ā tɔ̄lɔ̄ɔ̍ mā yīi̍ ndu̍ kpɔ̄ŋnda̍ŋ 
yɛ̍ le̍. 

8Wānā o̍ wāna̍ wa᷅ ni̍ŋ hi̍o̍u̍wɔ̄ɔ̍, mbɔ̄ māā ā du̍a̍ū nya̍ sa̍lā, mā dīmi̍ āā, “Mɛ̄lɛ̄ka̍ 
Ya̍a̍wɛ̄ɛ̄, o̍ dɔ̍u̍ nya̍ sa̍lā. 

Ŋ̄ dɔ̄ū nya̍ sa̍lā sa̍na̍a̍ a̍ dīōla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni᷄ŋ,” te̍ fɔ̍. 

Sa᷅m 130 

Pīɛī̄le̍ŋ le̍ mālāa̍ sɔl̄āa̍ 
1I̍ cho̍ o̍ nyɛ̄ pālāā bɛ̄ndōo̍ ni᷄ŋ, mi̍ wa᷅ Mɛ̄lɛ̄ka̍ Ya̍a̍wɛ̄ɛ̍ pīɛ̄īyo̍. 

2O̍o̍ Māsānɔ̄ɔ̍ Mɛ̄lɛ̄ka̍, ya̍ŋ ya̍ nīla̍ŋ, mā tūēī pīɛ̄īlē ya̍ I̍ cho̍ nu̍m le̍ mā tu̍i̍i̍nu̍ŋ ya̍ 
īnyīɛ̍ɛ̍ le̍ŋ. 

3Mɛ̄lɛ̄ka̍ Ya̍a̍wɛ̄ɛ̄, tē nūm o̍o̍ wa̍ yɔ̄ŋndā nāāla̍ wɔ̍ɔ̍ŋnda̍ŋ pōōnyīa̍a̍ pɛ̍ mā kɛ̄sī 
ko̍na̍ ko̍ŋ, 

ō nɛ̄ɛ̍nɛ̍ ndu̍ o̍o̍ nɔ̍lā yɛ̍ mī ndu̍ o̍o̍ fu̍la̍ lēni᷄ŋ? 

4Kɛ̍ mā ma̍l na̍a̍ le̍ yɔ̄ŋndā wɔ̄ɔ̍ŋndā na̍a̍ ŋ̄ tōsā la̍ŋ, le̍ mā to̍sa̍ mī sīōōŋnde̍ wa̍ 
na̍a̍ a̍ nūm. 

5I̍ cho̍ Mɛ̄lɛ̄ka̍ Ya̍a̍wɛ̄ɛ̍ chūmndo̍ a̍ kɔ̄l nūu̍ kpo̍u̍, le̍ mbō māla̍ ya̍. Ndu̍yɛ̍ I̍ dɔ̍ū 
tīīnda᷄ŋ nūu̍ o̍ dīōmndā ndɔ̄la̍ŋ ni᷄ŋ. 

6I̍ cho̍ Māsānɔ̄ɔ̍ Mɛ̄lɛ̄ka̍ chūmndo̍ a̍ kɔ̄l nūu̍ kpo̍u̍, le̍ mbō māla̍ ya̍. I̍ cho̍ ndu̍ 
chūmndo̍, ō hīōū bɛ̍ɛ̍ mɛ̄ɛ̍ wānā mɛ̍ŋgɛ̄lāa̍ ō wā nu̍a̍ā chūmndo̍ le̍ pāa̍le̍ si̍a̍āle̍ŋ 
yɛ̍. 

Ō hīōū mɛ̄ɛ̍ wānā mɛ̍ŋgɛ̄lāa̍ ō wā nu̍a̍ā chūmndo̍, le̍ mī pāa̍le̍ŋ lē ke̍le̍ŋa̍ sīɔ̄ yɛ̍. 

7O̍o̍ wāŋnda̍ I̍sɔ̄lūɛ̄ī, lā dɔ̄u̍ ti̍i̍nda᷄ŋ nyāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. Kāni̍ fo̍ndōle̍, kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, ō chō le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍ le̍ te̍le̍ŋ o̍ te̍le̍ŋ, ō chō ō 
bɛ̍ɛ̍ndīa̍ŋ le̍ na̍a̍ chīīndīa̍a̍. 

8Ō chō wānāā ndūa̍a̍ I̍sɔ̄lūɛ̄ī chīīndīāā, mbō sōli̍ nda̍ o̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ 
chō ni᷄ŋ. 

Sa᷅m 131 

Pīɛī̄lē wāna̍ tu̍siŋ̍ mbo̍ dūāū tīīnda᷄ŋ ndɔɔ̄ ̍o̍ Mɛl̄ɛk̄a̍ niŋ᷄ ndo̍ ō pīɛi̍ ̍le̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̍, ya̍ I̍ cho̍ wa᷅na̍ yōŋgā le̍, I̍ cho̍ wa᷅na̍ hɔ̄lāā hēēlāā le̍. I̍ he̍u̍ ba̍ 
le̍ sɔ̄ɔ̍ŋ bɛ̍ndūŋ wāŋnda̍ tōsā wo̍ŋ, kɛ̄lɛ̄ŋgāā sɔ̄ɔ̍ŋ kɔ̄ndɔ̄fi̍li̍ŋ nda̍ tōsā wo̍ŋ tōsā le̍. 

2I̍ hi̍ni̍ kɔ̄l a̍ nyɛ̄ o̍ nyɛ̄, ndu̍yɛ̍ I̍ cho̍ a̍ kɔ̄l nyūlū. Mɛ̄ɛ̍ chɛ̄lɛ̍kpɛ̍ le̍ndōo̍ ō wā nu̍a̍ā 
wūɛ̄īyo̍ mbō hīni̍ŋ o̍ mɛ̄ɛ̄le̍ŋ bɛ̄ŋgu̍ kpɛ̍ yɛ̍, le̍nde̍ kɔ̄llo̍ ō chō ya̍ ni᷄ŋ o̍ nyu̍lū vi̍li̍ ni̍. 

3Wāŋnda̍ I̍sɔ̄lūɛ̄ī, lā dɔ̄u̍ ti̍i̍nda᷄ŋ nyāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ, chɔ̍ŋ a̍ te̍le̍ŋndo̍ ho̍ō 
mbō kūɛ̄ a̍ le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 132 

Chōnde̍i ̍a̍ chīɛi̍ ̍Mɛl̄ɛk̄a̍ o̍kɔɔ̄̄ 
1Māsānɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄, yi̍ya̍ŋ a̍ Māsāa̍ Dēēve̍, yi̍ya̍ŋ a̍ sɔ̄ɔ̍ŋ pa̍lāŋ o̍ ke̍e̍ku̍ ni᷄ŋ 
ndo̍ŋ. 

2Yi̍ya̍ŋ a̍ būŋgɛ̄ī o̍ chūe̍l nu̍m nde̍, a̍ sēndi̍ o̍ me̍na̍ŋ nāa̍ nūm Mɛ̄lɛ̄ka̍ kpāāyāa̍ chūā 
wo̍, nūm Mɛ̄lɛ̄ka̍ Che̍kɔ̍pū fi̍nyā nāā ma̍mā pi̍ɛ̍ī yo̍. 

3Mi̍ Dēēve̍ chu̍ā būŋgɛ̄i̍ āā, “Le̍ mī lu̍ɛ̍ī o̍ ya̍ lo̍ chi̍ɛ̍ī ni̍ŋ, mī hi̍ni̍ o̍ ya̍ lo̍ kpēlē, 

4le̍ hɔ̄lte̍ŋ bɛ̍ɛ̍ mī ku̍mbū le̍ŋ, 

5mɛ̄ɛ̍ mī bɛ̍ɛ̍ndi̍a̍a̍ fo̍ndāa̍ le̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ mī to̍o̍si̍a̍a̍ nāa̍ cha̍lāa̍ le̍ Mɛ̄lɛ̄ka̍ 
kpāāyāa̍, ō Che̍kɔ̍pū fi̍nyā nāā ma̍mā pi̍ɛ̍ī yo̍.” 

6Ŋ̄ lo̍ Bɛ̍ti̍lɛ̍hɛ̄m mi̍ ŋ̄ tūɛ̄ī a̍ kɔ̍fū kpe̍ma̍ Mɛ̄lɛ̄ka̍a̍ o̍kɔ̄ɔ̄. Ndu̍yɛ̍ mi̍ ŋ̄ sāālu᷄ŋ ndu̍ o̍ 
yōndō Chi̍a̍a̍lūīm ndo̍ ni᷄ŋ. 

7Mi̍ ŋ̄ dīmu̍la᷅ŋ a̍a̍ “Lā ŋ̄ kɔ̄nu᷅ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ, lā ŋ̄ kɔ̍ ba̍ŋnūŋ 
wūla̍ŋ ndu̍ o̍ lābɛ̄ŋgu̍ mī ŋ̄ sōōlu᷅ŋ ndu̍.” 

8Hu̍ŋ mā lūɛ̄ī o̍ nūmndo̍ chi̍ɛ̍īni̍ŋ, Mɛ̄lɛ̄ka̍ Ya̍a̍wɛ̄ɛ̄, mā wa̍ lo̍ŋ. Lu̍ɛ̍i̍ a̍ na̍a̍ lātūlu̍, 
bōōndi̍i̍ na̍a̍ ŋ̄ chō wā lūɛ̄īyɔ̄ɔ̍ a̍ kɔ̍fū kpe̍ma̍ nu̍mndo̍ ve̍, O̍ chɔ̍m a̍ mɛ̄ɛ̍ ŋ̄ chō wāna̍ 
kpāāyā yɛ̍ wo̍. 

9Wānāā nūm a̍ so̍līāā lāsa̍lāa̍ ā tōsa̍ ni̍ko̍ o̍ cho̍ sa̍kpō nu̍m o̍ hɔ̄l lo̍, le̍ te̍le̍ŋ o̍ te̍le̍ŋ. 
Ndu̍yɛ̍, to̍sa̍ mī wānāā nūm a̍ cho̍ sa̍kpō wa̍ ā na᷄ŋ kɔ̄l, mā dēŋi̍ chōo̍ cho̍o̍ a̍ kɔ̄l 
kɛ̄ndɔ̄ɔ̍. 

10Le̍ sa̍bu̍ bu̍ɛ̍ī nūmndo̍ Dēēve̍, kɛ̍ɛ̄ māsā nu̍m ŋ̄ hɛ̄li̍ wo̍ le̍. 

11Mɛ̄lɛ̄ka̍ Ya̍a̍wɛ̄ɛ̄, a̍ chūe̍l Dēēve̍ būŋgɛ̄i̍ ī kālā ka̍lā, ndu̍yɛ̍ a̍ fe̍ŋā le̍cho̍o̍ le̍. Ma̍ 
dīmūl ndu̍ āā, “Nūm Dēēve̍, I̍ cho̍ pūa̍a̍ nūm nda̍ ō pīlɛ̍ sīīŋgūū Māsā bɛ̍ndōo̍, mbō 
wa̍ māsāa̍ o̍ fōōfō nu̍mndo̍ chōo̍. 

12Mā dīmu̍l nda̍ āā, tē pu̍a̍a̍ nūm nda̍ ā lo̍ o̍ kpe̍ma̍ nūu̍ chōo̍ pɛ̍, ndu̍yɛ̍, mā tōsa̍ 
nyɛ̄ dīōmndā nīla̍ŋ lā dīmi̍ māā ā tōsa̍ wo̍ pɛ̍, nda̍ bɛ̍ɛ̍ pūa̍a̍ ndāa̍ ā hīāū ni̍ŋ la̍chi̍ 
a̍ wāa̍ māsāa̍ o̍ fōōfō nūmndo̍ chōo̍ le̍ fɛ̍ɛ̍ŋ a̍ fɛ̍ɛ̍ŋ.” 

13Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ Sa̍a̍yɔ̄ŋ, ndu̍yɛ̍, ō hɛ̄na̍ŋ mbō sīīŋgu̍u̍ ndu̍ 
nāa̍ ndūāā cha̍lāā. 

14Mbo̍ dīmī āā, “Nāa̍ nīāā pɛ̍ŋgīāā cho̍ ha̍ā ni̍. Na̍nu᷄ŋ ya̍ I̍ cho̍ wā le̍ fɛ̍ɛ̍ŋ a̍ fɛ̍ɛ̍ŋ ni̍, 
kāni̍ fo̍ndōle̍, na̍nu᷄ŋ ya̍ I̍ cho̍ wā māsāa̍ ni̍. 

15I̍ cho̍ Sa̍a̍yɔ̄ŋ nyɛ̄m o̍ ha̍u̍ bā wo̍ŋ yɔ̄ŋgū ta̍u̍ ta̍u̍. I̍ cho̍ wānāā ndūa̍a̍ cho̍ ā 
tāmbɛ̍i̍ya̍ nyɛ̄ dīa̍a̍ kē mā hīni̍ kɔ̄l. 

16I̍ cho̍ wānāā sōlīāā lāsa̍lāa̍ Sa̍a̍yɔ᷄ŋ dɛ̍nɛ̍ kɛ̍ndɔ̄ɔ̍ tōsāl, mī nyɛ̄ o̍ nyɛ̄ nda̍ tōsa̍ mbō 
na᷄ŋ. Ndu̍yɛ̍, I̍ cho̍ tōsā mī wānāā nūm a̍a̍ sa̍kpō wa̍ mā na᷄ŋ kɔ̄l, mā dēŋi̍ chōo̍ cho̍o̍ 
a̍ kɔ̄l kɛ̄ndɔ̄ɔ̍. 

17Sa̍a̍yɔ̄ŋ na̍nu᷄ŋ ya̍ I̍ cho̍ tōsā ni̍ mī māsa̍ kpāāyā bɛ̍ndōo̍ ō vēlu᷄ŋ, fūlāa̍ o̍ pūlāle̍ 
Māsāa̍ Dēēve̍le̍ŋ chōo̍. Na̍nu᷄ŋ ya̍ I̍ cho̍ tōsā ni̍, mī māsa̍ ya̍ I̍ hɛ̍li̍ wo̍ ō wa̍ o̍ 
māsāle̍ŋ chōo̍, māā la̍mbūi̍. 

18I̍ cho̍ ya̍a̍mɔ̍ɔ̍wa̍a̍ ndūa̍a̍ si̍ɔ̍mbu̍la̍ŋ tūsī. Kɛ̍, māsa̍ ya̍ hɛ̍li̍ wo̍ ndu̍ ndu̍, māsāle̍ 
ndɔ̄le̍ŋ lē chō hīōūwɔ̄ɔ̄ lāchī a̍ chɔ̄ɔ̄lɔ᷄ŋndo̍ kɛ᷅ kɛ᷅.” 

Sa᷅m 133 

Chōnde̍i ̍a̍ wānāa̍ Mɛl̄ɛk̄a̍a̍ wāa̍ a̍ kɔl̄ nyūlū o̍kɔɔ̄ ̄
1Ī chō bɔ̄ɔ̍ su̍ɛ̍i̍ kɛ̍ndɛ̄ī bɛ̄ndū le̍ wānāa̍ Mɛ̄lɛ̄ka̍a̍ wāa̍ dīōm pīlɛ̍ māā pɔ̄mbūa̍a̍ a̍ 
bɛ̄ndūa̍a̍. 

2Ī chō māchūāā māā chūɛ̄īmā ba̍ā kālāmā nda̍ tāla̍ E̍lɔ̄ŋ o̍ lēbōl o̍ ndu̍ hɛ̄līo̍o̍, mi̍ 
mā kēēku̍ ndu̍ o̍ sīɛ̍i̍ye̍, mi̍ mā tālā o̍ dōma̍ ndɔ̄ɔ̍ bo̍lōla̍ŋ nda̍ŋ. 

3Wānāa̍ Mɛ̄lɛ̄ka̍a̍ wāa̍ dīōm pīlɛ̍, ī chō māchūāā mɛ̄ɛ̍ mɔ᷄mndo̍ ō chāŋ nu̍a̍ā o̍ 
Pēmbīī Ha̍mɔ̄ŋnde̍ chōo̍, mbō chūchū o̍ pēmbūŋ Sa̍a̍yɔ̄ŋndo̍ŋ chōo̍ yɛ̍. Kāni̍ 
fo̍ndōle̍, Sa̍a̍yɔ̄ŋ, lo̍ŋ Mɛ̄lɛ̄ka̍ Ya̍a̍wɛ̄ɛ̄ o̍ chūe̍l wānāā ndūa̍a̍ būŋgɛ̄i̍ le̍ nda̍ sa̍lāa̍ 
dɔ̄wɔ̄ɔ̍ ni̍, ndu̍ yɔ̍nūŋ ni̍ māā yōōmū kpe̍e̍kpe̍i̍yo̍ nda̍ kīo̍o̍, o̍ nɔ̍ la̍mɛ̍ɛ̍lu̍ le̍ wo̍. 

Sa᷅m 134 

Vēēlōo̍ le̍ Mɛl̄ɛk̄a̍ sāŋgālāa̍ 

1Lā hu᷄ŋ sa̍ŋgālā Mɛ̄lɛ̄ka̍ Ya̍a̍wɛ̄ɛ̄, nya̍ bu̍ɛ̍i̍yāā ndūa̍a̍ kpo̍u̍, nya̍ cho̍ ndu̍ sāāŋgīāllo̍ 
īchɔ̄l o̍ chīɛ̄ī ndɔ̄ɔ̍ ni᷄ŋ nda̍. 

2Lā hēēlu̍ ba᷅la̍ŋ chōo̍ cho̍o̍ nāa̍ nya̍ chō o̍ chīɛ̄ī kāsi̍ Mɛ̄lɛ̄ka̍a̍ ni᷄ŋ nda̍, mī lā sāŋga̍la̍ 
Mɛ̄lɛ̄ka̍ Ya̍a̍wɛ̄ɛ̄. 

3Mbɔ̄ māā Mɛ̄lɛ̄ka̍ Ya̍a̍wɛ̄ɛ̄, o̍ to̍o̍si̍a̍a̍ ɛ̄chɛ̍nɛ̄ a̍ chi̍e̍ēŋndo̍ wo̍, 

ō dɔ̄u̍ nya̍ sa̍lāa̍ chɔ̄nɔ᷄ŋndo̍ Sa̍a̍yɔ̍ŋ fɔ̍! 

Sa᷅m 135 

Chōnde̍i ̍le̍ Mɛl̄ɛk̄a̍ sāŋgālāa̍ 
1Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄. Lā sāŋga̍la̍ di̍ōla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, nya̍ cho̍ bu̍ɛ̍īyāā 
ndūa̍a̍ wa̍. 

2Nya̍ sa̍a̍ŋgīāl Mɛ̍lɛ̄ka̍ Ya̍a̍wɛ̄ɛ̄ o̍ chīɛ̍i̍ Mɛ̄lɛ̄ka̍ nāa̍ ni᷄ŋ nda̍, lā sāŋga̍la̍ ndu̍. 

3Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄, kāni̍ fo̍ndōle̍, ō chō wānā kɛ̍ndɛ̄, lā sāŋga̍la̍ di̍o̍la̍ 
ndɔ̄la̍ o̍ chōnde̍i̍ ni᷄ŋ, kāni̍ fo̍ndōle̍, nyɛ᷄ bɛ̍nda̍ le̍ tōsāa̍ wo̍ cho̍ ko̍ŋ ni̍. 

4Ndu̍ hɛ̍li̍ wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍ māā nyɛ̄m ndɔ̄ɔ̍ŋ ŋ̄kɛ᷅ ni̍, mbo̍ 
hɛ̄lī wāŋnda̍ I̍sɔ̄lūɛ̄ī le̍ mā wa̍ le̍ ndu̍. 

5I̍ si̍nā māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū, 

ō chō ō bɛ̄ndū, ō hīōū mɛ̄lɛ̄ka̍ o̍ mɛ̄lɛ̄ka̍ chēle̍ŋ. 

6Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍mā le̍ tōsāa̍ wo̍, ndu̍ o̍ to̍sā ni̍, 

ɛ̄chɛ̍nɛ̄ ni̍, o̍ chi̍e̍ēŋndo̍ chōo̍ ni̍, O̍ pēe̍ mɛ̄ŋmā īhɛ᷄llo̍ ni᷄ŋ ni̍, a̍ lūmūŋ bɛ̄ndo̍ŋ ni᷄ŋ. 

7Mbō tōsa̍ mī pīɔ̍ɔ̍ he̍l o̍ chi̍e̍ēŋndo̍ mɛ̄ɛ̄lu̍la̍ŋ pɔ̍. Mbō yɔ̍ŋ nyɛ̄ ŋūāla̍lɛ̍ī ŋūāla̍lɛ̍īyo̍ 
a̍ pīɔ̄ɔ̄ kōŋ lātūlu̍. Mbō tōsa̍ mī hūīyīī bɛ̄ndūe̍i̍ ī fūla̍ nāa̍ i̍ cho̍ ī kɛ̄sīāā wa̍, mī ī hīŋ 
a̍ kpāāyā bɛ̍ndōo̍. 

8Mbo̍ dīū pūa̍a̍ tāsi̍a̍a̍ wāŋnda̍ I̍chi̍pī kpo̍u̍, a̍ chɔ̄lūāā tāsi̍a̍a̍ chɔ̄lūāā ndāa̍ ā kōm 
nda̍ lātūlu̍. 

9Le̍ mbō tūsi̍ māsā bɛ̍ndōo̍ I̍chi̍pi̍ nda̍ wānāā bɛ̄ndūa̍a̍ wa̍ ndu̍ wa̍llo̍ o̍ bā bɛ̄ŋgu̍ 
wa̍ kpo̍u̍ nyɛ᷅ pālāa̍ chōo̍, mbo̍ tōsā sɔ̄ɔ̍ŋ kɔ̄ndɔ̄fi̍llo̍ŋ a̍ sɔ̄ɔ̍ŋ ka̍a̍ma᷅ŋ bɛ̄ndo᷄ŋ nya̍ 
tɛ̄ɛ̄ŋ ndo̍ŋ mi̍ lā chā. 

10Mbo̍ tɛ̍ɛ̍mbūū lɛ̄ŋīī bɔ̄ɔ̍ bɔ̍ɔ̍, ndu̍yɛ̍ mbo̍ dīū māsāā bɛ̍ndūāā kpāāyā bɛ̍ndūa̍a̍. 

11Nda̍ yɔ̍nūŋ ni̍ māā Si̍hɔ̄ŋ, o̍ wa̍ māsa̍ A̍mɔ̍lu̍a̍i̍tīi̍ya̍ wo̍, a̍ Ɔ̍kū, māsāa̍ le̍ Ba̍a̍sīāŋ, 
ndu̍yɛ̍ a̍ māsāā bɛ̍ndūa̍a̍ ā pīli̍a̍a̍ kpo̍u̍, o̍ lɛ̄ŋndē Ke̍nāŋnde̍ŋ ni᷄ŋ. 

12Mbo̍ kē wānāā ndūa̍a̍ lɛ̄ŋīī māsāā bɛ̍ndūa̍a̍ ha̍ā ā wa̍ chōo̍ ve̍, mbo̍ kē wāŋnda̍ 
I̍sɔ̄lūɛ̄ī lɛ̄ŋīī kēŋ nyɛ̄ ndā. 

13O̍o̍ Mɛ̄lɛ̄ka̍ Ya̍a̍wɛ̄ɛ̄, le̍ fɛ̍ɛ̍ŋ a̍ fɛ̍ɛ̍ŋ, dīōlā nūmnda̍ŋ lā chō wā wāŋnda̍ o̍ sōndō. 
Tɔ̍ɔ̍ nu̍mndo̍ chō wā le̍ fɛ̍ɛ̍ŋ a̍ fɛ̍ɛ̍ŋ. 

14Mɛ̄lɛ̄ka̍ Ya̍a̍wɛ̄ɛ̄ chō sūŋgɔ̄ɔ̄ le̍ wānāā ndūa̍a̍ mbō chīīndi̍a̍a̍ nda̍, 

ō chō bu̍ɛ̍īyāā ndūa̍a̍ īnyīɛ̍ɛ̍ tūīīnɔ᷄ŋ. 

15Wāŋnda̍ o̍ lɛ̄ŋīī chēle̍ŋ ni᷄ŋ nda̍, mɛ̄lɛ̄ka̍ā ndāa̍, a̍ lābā nda̍ tōōsi̍a̍a̍ nda̍ ni̍. 

A̍ ka̍ni̍i̍ hu̍mbūe̍i̍, a̍ ko̍o̍līi̍ye̍ nda̍ tōōsi̍a̍a̍ nda̍ ni̍. 

16Mɛ̄lɛ̄ka̍a̍ ndāa̍ ā nɔ̄ sōndōla̍ŋ, kɛ̍ ā su̍ū le̍. Ā nɔ̄ hɔ̄lta̍ŋ kɛ̍ ā chi᷅ le̍. 

17Ā nɔ̄ nīla̍ŋ kɛ̍ ā tu̍i̍ī le̍. Ā nɔ̍lā mā yo̍o̍mu̍ le̍. 

18Mbɔ̄ māā wānāa̍ to̍o̍si̍a̍a̍ mɛ̄lɛ̄ka̍a̍ ha̍ā wa̍, ā sīmnu̍ŋ mɛ̄ɛ̍ mɛ̄lɛ̄ka̍ā kāŋ ā chō 
nu̍a̍ā yɛ̍, ndu̍yɛ̍ wānāa̍ dɔ̍ū tīīnda᷄ŋndo̍ o̍ mɛ̄lɛ̄ka̍ā ha̍ā ni᷄ŋ nda̍ bɛ̍ɛ̍, mbɔ̄ māā ā 
sīmnu̍ŋ māā mɛ̄lɛ̄ka̍ā ha̍ā fɔ̍. 

19Wāŋnda̍ I̍sɔ̄lūɛ̄ī, lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄. Nya̍ wānāā so̍līāā lāsa̍la̍ fu̍la̍ o̍ 
pūlāle̍ E̍lɔ̄ŋnde̍ŋ chōo̍ wa̍, lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄. 

20Lā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄, nya̍ Li̍va̍īya̍. Lā sāŋga̍la̍ ndu̍, nya̍ wānāa̍ so̍o̍lūū ndu̍ 
wa̍ ki̍nɛ̍i̍. 

21Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄ Sa̍a̍yɔ̄ŋ chi̍e̍e̍, lā sāŋga̍la̍ Mɛ̍lɛ̄ka̍ nāa̍ o̍ cho̍ īchāli̍ 
Chūlu̍sɛ̄lɛ̄m nda̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄. 

Sa᷅m 136 

Chōnde̍i ̍le̍ Mɛl̄ɛk̄a̍ ba̍lik̍a̍a̍ mēllo̍ 
1Lā me᷄l Mɛ̍lɛ̄ka̍ Ya̍a̍wɛ̄ɛ̍ ba̍li̍ka̍a̍, kāni̍ fo̍ndōle̍, ō chō wānā kɛ̍ndɛ̄. Kāālā ndɔ̍ cho̍ 
le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

2Lā me᷄l Mɛ̍lɛ̄ka̍ ba̍li̍ka̍, o̍ hi̍o̍ū mɛ̄lɛ̄ka̍a̍ kpo̍u̍ wo̍. Kāālā ndɔ̍ cho̍ le̍ te̍le̍ŋ o̍ te̍le̍ŋ 
ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

3Lā me᷄l ma᷅sa̍ hi̍o̍ū māsāa̍ kpo̍u̍ wo̍ ba̍li̍ka̍. Kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, chō 
le̍ fɛ̍ɛ̍ŋ a̍ fɛ̍ɛ̍ŋ. 

4Ndu̍ pīlɛ̍ kpe̍ nɔ̍lā ni̍ mbō tōsa̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ. Kāālā ndɔ̍ cho̍ le̍ te̍le̍ŋ o̍ 
te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

5A̍ kɔ̄l kālu̍ ndɔ̄ɔ̍, mbo̍ tōōsīāā ha̍la̍a̍, a̍ nyɛ᷄m cho̍ o̍ ha̍la̍a̍ ni᷄ŋ chōo̍ cho̍o̍ wo̍ŋ. Kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

6Mbo̍ nɔ̄lā mbo̍ tāŋgūl chi̍e̍ēŋndo̍ o̍ mɛ̄ŋnda̍ŋ chōo̍. Kāālā ndɔ̍ cho̍ le̍ te̍le̍ŋ o̍ te̍le̍ŋ 
ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

7Mbo̍ tōōsīāā pāa̍le̍ŋ a̍ pāŋge̍i̍ le̍ nyɛ̄ wa̍wo̍ŋndo̍ yɔ̄ŋgōo̍. Kāālā ndɔ̍ cho̍ le̍ te̍le̍ŋ o̍ 
te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 



1338 

 

 
Kisi Bible Quick 

© 2013 Bible Society in Liberia. 
 

 
 

 

8Mi̍ pāa̍le̍ŋ le̍ŋ le̍ wa᷅ le̍ nyɛ̄ wa̍wo̍ŋndo̍ yɔ̄ŋgōo̍ īpāla̍. Kāālā ndɔ̍ cho̍ le̍ te̍le̍ŋ o̍ 
te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

9Mi̍ pāŋge̍i̍ a̍ lōo̍ŋ mu̍ŋ wa᷅ le̍ nyɛ̄ wa̍wo̍ŋndo̍ yɔ̄ŋgōo̍ īchɔ̄l. Kāālā ndɔ̍ cho̍ le̍ te̍le̍ŋ 
o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

10Mbo̍ lō o̍ ko̍ŋ mbo̍ dīū chūāūwāā pi̍a̍a̍ndūāā tāsi̍a̍a̍ wāŋnda̍ I̍chi̍pī kpo̍u̍. Kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

11Mbo̍ sōlī wāŋnda̍ I̍sɔ̄lūɛ̄ī o̍ lɛ̄ŋndē I̍chi̍pīle̍ŋ ni᷄ŋ. Kāālā ndɔ̍ cho̍ le̍ te̍le̍ŋ o̍ te̍le̍ŋ 
ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

12A̍ kpāāyā ndɔ̄ bɛ̍ndōo̍, ndu̍yɛ̍ a̍ dīāllūŋ ndɔ̄ɔ̍ŋ ka̍la᷄ŋ o̍ so̍li̍ nda̍ lo̍ŋ ni̍. Kāālā ndɔ̍ 
cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

13Mbo̍ lō o̍ ko̍ŋ mbo̍ pīɔ̄ū Pēē Si̍a̍ŋā Mɛ̄ŋmā Īhɛ᷄llo̍ tɛ̄ɛ̄ŋ kpa̍la̍ le̍ mā tāŋ. Kāālā ndɔ̍ 
cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

14Mbo̍ kēēkū a̍ wānāā ndūa̍a̍ o̍ pēē ko̍ŋ tɛ̄ɛ̄ŋ o̍ lɛ̄ŋndē vēsɛ̍i̍le̍ŋ chōo̍ ma̍ tāŋ. Kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

15Kɛ̍ māsā bɛ̍ndōo̍ I̍chi̍pī nda̍ so̍vɛ̄i̍ya̍a̍ nda̍ nda̍, mbo̍ tōsā ma̍ lō o̍ Pēē Si̍a̍ŋā 
Mɛ̄ŋmā Īhɛ᷄llo̍ ni᷄ŋ. Kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

16Mbo̍ kēēkū a̍ wānāā ndūa̍a̍ o̍ lɛ̄ŋndē po̍lte̍ŋ ni᷄ŋ. Kāālā ndɔ̍ cho̍ le̍ te̍le̍ŋ o̍ te̍le̍ŋ 
ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

17Mbo̍ dīū māsāā bɛ̍ndūāā kpāāyāa̍ wa̍ nda̍ lāchī wa̍. Kāālā ndɔ̍ cho̍ le̍ te̍le̍ŋ o̍ 
te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

18Mbo̍ dīū māsāa̍ tɔ̍ɔ̍wa̍a̍ bɛ̍ndūa̍a̍. Kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ 
a̍ fɛ̍ɛ̍ŋ. 

19-20Nda̍ yɔ̍nūŋ ni̍ māā Si̍hɔ̄ŋ, māsa̍ A̍mɔ̍lu̍a̍i̍tīi̍ya̍, a̍ Ɔ̍kū, māsāa̍ le̍ Ba̍a̍sīāŋ. Kāālā 
ndɔ̍ cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

21Mbo̍ kē wāŋnda̍ I̍sɔ̄lūɛ̄ī lɛ̄ŋīī māsāa̍ ha̍ā ā wa̍ chōo̍ ve̍ nyɛ̄ ndā. Kāālā ndɔ̍ cho̍ le̍ 
te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

22Mbo̍ kē wāŋnda̍ I̍sɔ̄lūɛ̄ī lɛ̄ŋīī kēŋ, māā nyɛ̄m nda̍ ŋ̄kɛ᷅. Kāālā ndɔ̍ cho̍ le̍ te̍le̍ŋ o̍ 
te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

23Bōōndi̍i̍ ya̍a̍mɔ̍ɔ̍wa̍a̍ nāa̍ ā yēm na̍a̍ ve̍, mbo̍ lōōnu᷄ŋ a̍ na̍a̍. Kāālā ndɔ̍ cho̍ le̍ te̍le̍ŋ 
o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 

24Mbo̍ chīīndīāā na̍a̍ ya̍a̍mɔ̍ɔ̍wa̍a̍ nāa̍ o̍ bā. Kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, chō 
le̍ fɛ̍ɛ̍ŋ a̍ fɛ̍ɛ̍ŋ. 

25Nyɛ̄ o̍ nyɛ̄ cho̍ nyɛ̄ yōōmāā, ndu̍ ke᷅ nda̍ kpo̍u̍ nyɛ̄ dīa̍a̍ ni̍. Kāālā ndɔ̍ cho̍ le̍ te̍le̍ŋ 
o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. 



1339 

 

 
Kisi Bible Quick 

© 2013 Bible Society in Liberia. 
 

 
 

 

26Lā me᷄l Mɛ̍lɛ̄ka̍ o̍ cho̍ ɛ̄chɛ̍nɛ̄ wo̍ ba̍li̍ka̍a̍. Kāālā ndɔ̍ cho̍ le̍ te̍le̍ŋ o̍ te̍le̍ŋ ndo̍, chō 
le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 137 

Chōndii̍ ̍īmɔn̍ɛi̍ ̍wāŋnda̍ Is̍ɔl̄ūɛī̄ a̍ so̍li ̍nāa̍ nda̍ wa̍ o̍ bīyɔɔ̄ ̍niŋ᷄ nda̍ ve̍ 
1O̍ pēēla̍ bɛ̍ndūla̍ŋ Ba̍bi̍lɔ̄ŋ kɔ̍ŋgɔ̍ na̍a̍ ŋ̍ ku̍ā cha̍lle̍ ni̍. Lo̍ŋ na̍a̍ ŋ̄ wa̍ īchāli̍ ni̍ mi̍ ŋ̄ 
wā chōndi̍i̍ īmɔ̍nɛ̍i̍ he̍ī sōlīo̍o̍ mɛ̄ɛ̍ na̍a̍ ŋ̄ yīya̍ŋ a̍ Sa̍a̍yɔ̄ŋ o̍kɔ̄ɔ̄. 

2Lo̍ŋ na̍a̍ ŋ̄ lɛ̄ɛ̄ndu̍u̍ tōwāla̍ nāāla̍ŋ o̍ bo̍ndi̍lle̍ ni̍, kāni̍ fo̍ndōle̍, ŋ̄ ve̍ lɛ̍ la̍ŋ lɔ̄ɔ̄ le̍. 

3Mi̍ wānāa̍ ku̍ɛ̄ a̍ na̍a̍ o̍ bīyɔ̄ɔ̍ ni᷄ŋ nda̍ ā dīmūl na̍a̍ le̍ mī ŋ̄ sōlu̍l nda̍ chōndo̍ŋ. 
Wānāa̍ wa̍ na̍a̍ kūɛ̍i̍ yɛ̄īyo̍ wa̍, ma̍ dīmūl na̍a̍ le̍ mī ŋ̄ sōlu̍l nda̍ chōndu̍ŋ kɔ̄l kɛ̄ndɔ᷄ŋ. 
Ma̍ dīmūl na̍a̍ āā, “Lā sōlu̍l na̍a̍ chōndo̍ŋ a̍ Chūlu̍sɛ̄lɛ̄m o̍kɔ̄ɔ̄.” 

4Vɛ̄ɛ̍nɛ̍ na̍a̍ ŋ̄ sōlī yɛ̍ chōndu̍ŋ na̍a̍ ŋ̄ sōlūl Mɛ̍lɛ̄ka̍ Ya̍a̍wɛ̄ɛ̍ wo̍ŋ, nāa̍ na̍a̍ ŋ̄ chō o̍ 
lɛ̄ŋndē sūmīālte̍ŋ ni᷄ŋ nda̍? 

5O̍o̍ Chūlu̍sɛ̄lɛ̄m, tē I̍ pūɛ̄ɛ̄nu̍ŋ a̍ nūm pɛ̍, mɛ̄ɛ̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ I̍ nɔ̍lā lɛ̍ mī lɔ̍ɔ̄ tōwāa̍ 
le̍. 

6Tē I̍ lo̍o̍nu̍ŋ a̍ nūm o̍kɔ̄ɔ̄ le̍ Chūlu̍sɛ̄lɛ̄m, mī yi̍ya̍ŋ māā nūm te̍ to̍sā mī dɔ̍u̍nu᷄ŋ 
nya̍a̍le̍ ta̍u̍ ta̍u̍ le̍, mɛ̄ɛ̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ I̍ nɔ̍lā lɛ̍ mī so̍li̍ chōnde̍i̍ le̍. 

7O̍o̍ Mɛ̄lɛ̄ka̍ Ya̍a̍wɛ̄ɛ̄, lo̍o̍nu̍ŋ nyɛ᷅ wāŋnda̍ I̍dɔ̄m a̍ to̍sa̍ wo̍, bōōndi̍i̍ ya̍a̍mɔ̍ɔ̍wa̍ ā bīī 
Chūlu̍sɛ̄lɛ̄m nde̍. Ma̍ dēŋī chōo̍ cho̍o̍ āā, “Lā pīɔ̍l ndu̍! Lā pīɔ̍l ndu̍ mī lā mīŋgi̍ ndu̍ 
lɛ̄ŋ mɛ̍ mɛ̍!” 

8O̍o̍ Ba̍bi̍lɔ̄ŋ, nūm bɛ̍ɛ̍ ā chō nu̍m hūnɔ̄ɔ̄ tɛ̍ɛ̍mbūū. Ndu̍yɛ̍ nyɛ̄ o̍ nyɛ̄ ŋ̄ tōsa̍l na̍a̍, 
wānāa̍ mi̍ŋgūl nu̍m ni̍ŋ ma̍a̍ wa̍, ā pɛ̄l tɔ̄nɔ̄ɔ̍. 

9Wānāa̍ wa᷅ ni̍ŋ chɛ᷅lɛ̄kpi̍a̍a̍ nyāa̍ chūa̍a̍, mā fāsāŋīāā nda̍ o̍ pōūta̍ŋ nda̍, ā pɛ̄l tɔ̄nɔ̄ɔ̍. 

Sa᷅m 138 

Pīɛī̄le̍ŋ le̍ Mɛl̄ɛk̄a̍ Ba̍lik̍a̍a̍ mɛl̄lo̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ me̍l nu̍m ba̍li̍ka̍ a̍ kɔ̄l nūu̍ kpo̍u̍. I̍ cho̍ nu̍m sāŋgālā o̍ 
chōndo̍ŋ ni᷄ŋ mɛ̍lɛ̄ka̍ā chēle̍ŋnda̍ o̍ hɔ̄l. 

2I̍ cho̍ hɔ̄lla̍ mūlī kūmbū chīɛ̄ī nūmndo̍, mī ba̍ŋ wūla̍ŋ lɛ̄ŋ mī me̍l nu̍m ba̍li̍ka̍. Le̍ 
mɛ̄ɛ̍ ŋ̄ kāāla̍ na̍a̍ kāālā nu᷄m cho̍ le̍ te̍le̍ŋ o̍ te̍le̍ŋ ndo̍, ndu̍yɛ̍ ma̍ wā sa̍kpō a̍ na̍a̍ yɛ̍. 
Kāni̍ fo̍ndōle̍, a̍ chɔ̍m kpe̍nde̍ke̍le̍ māā dīōlā nūmnda̍ŋ a̍ būŋgāŋ ŋ̄ chūe̍l na̍a̍ wo̍ŋ 
ŋ̄ hīōū nyɛ̄ o̍ nyɛ̄. 

3Mɛ̄ɛ̍ ya̍ I̍ pi̍ɛ̍i̍ nu̍m, ma̍ mūlī ya̍ dīōm. Ma̍ lūēī ya̍ yōōmūa̍ŋ a̍ kpāāyā nu̍m bɛ̄ndōo̍. 

4Māsāā bɛ̍ndūa̍a̍ o̍ chi̍e̍ēŋndo̍ ni᷄ŋ kpo̍u̍, tē ā tūɛ̄ī dīōmnda̍ fu̍la̍ nu̍m o̍ sōndō la̍ŋ 
pɛ̍, ā chō nu̍m sāŋgālā Mɛ̄lɛ̄ka̍ Ya̍a̍wɛ̄ɛ̄. 

5Ā chō chōndo̍ŋ sōlī a̍ wa̍lta̍ nu̍mnda̍ŋ o̍kɔ̄ɔ̄ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ a̍ nāŋɔ̄ɔ̄ nūm 
bɛ̍ndōo̍. 

6Mi̍ chē bɛ̍ɛ̍ ma̍ wā o̍ ha̍la̍a̍ ni᷄ŋ cho̍o̍ cho̍o̍ pɔ̍ Mɛ̄lɛ̄ka̍ Ya̍a̍wɛ̄ɛ̄, kɛ̍ a̍ bu̍u̍la̍ŋ le̍ wānāā 
tāmbɛ̍i̍ya̍. Ndu̍yɛ̍ wānāā yōŋgāa̍ ā nɔ̍lā mā vēŋnu᷄ŋ nu̍m te̍. 

7Tē dɛ̍nɛ̍ pa̍lāa̍ ō kōma̍l la̍ pɛ̍, nu̍m ma̍ndā yo̍o̍mū nūu̍ ni̍. Mā lo̍ o̍ ko̍ŋ, ma̍ chi̍ŋa̍la᷅ŋ 
ya̍a̍mɔ̍ɔ̍wa̍a̍ nīa̍a̍ dɔ̍ɔ̍nu᷄ŋ tu̍mbe̍ a̍ ya̍ wa̍, mā chi̍i̍ndi̍a̍a̍ ya̍ a̍ kpāāyā nu̍m bɛ̄ndōo̍. 

8Mɛ̄lɛ̄ka̍ Ya̍a̍wɛ̄ɛ̄, I̍ si̍nā māā nyɛ̄ o̍ nyɛ̄ ŋ̄ chūe̍l la̍ būŋgɛ̄i̍ le̍ ya̍ tōsāllo̍, ā chō ya̍ ndu̍ 
tōsāl. Kāālā nu᷄m cho̍ le̍ te̍le̍ŋ o̍ te̍le̍ŋ ndo̍, chō le̍ fɛ̍ɛ̍ŋ a̍ fɛ̍ɛ̍ŋ. Wa̍li̍ kɛ̍ndɛ̄ ŋ̄ kāndu̍ 
tōsāa̍ wo̍, yāndi̍i̍ si̍o̍u̍ ndu̍ tōsā. 

Sa᷅m 139 

A̍ mɛɛ̄ ̍Mɛl̄ɛk̄a̍ sīnā is̍ɔɔ̍ ̍o̍ īsɔɔ̄,̍ ndu̍yɛ ̍mbo̍ būūla᷄ŋ le̍ wāna̍ chio̍̍o̍ yɛ ̍o̍kɔɔ̄ ̄
1O̍o̍ Mɛ̄lɛ̄ka̍ Ya̍a̍wɛ̄ɛ̄, a̍ mɛ̍ɛ̍nda᷄ŋ ō kɔ̄l nūu̍ ni᷄ŋ kpo̍u̍, ndu̍yɛ̍ ma̍ sīnā wāna̍ ya̍ I̍ cho̍ 
wo̍. 

2Tē I̍ cha̍l pɛ̍ ā sīnā, tē I̍ chɛ̍ŋ pɛ̍ ā sīnā. Mi̍ chē bɛ̍ɛ̍ ma̍ wā la̍nda̍ŋ a̍ ya̍, kɛ̍ ā sīnā 
yi̍ya᷄ŋnda̍ nīla̍ŋ kpo̍u̍. 

3Bā o̍ bā ya̍ I̍ wa̍ kɔ̄la̍ŋ pɛ̍ ā sīnā, ndu̍yɛ̍ tē I̍ wa̍ īhīni̍ pɛ̍ ā sīnā. Ā sīnā a̍ ke̍lālā nīla̍ŋ 
o̍kɔ̄ɔ̄ kpo̍u̍. 

4Lɔ̍ɔ̍pa̍ bɛ̍ɛ̍ mī so̍ō Mɛ̄lɛ̄ka̍ Ya̍a̍wɛ̄ɛ̄, ā chīī ni᷅ŋ sīnā nyɛ̄ ya̍ I̍ nɔ̍ le̍ sūɛ̍i̍ yo̍. 

5Ā chō māchūāā māā sāāsā ya̍ o̍ bālāā kpɔ̍kɔ̍su̍, le̍ ya̍ māndāa̍ a̍ kpāāyā nu̍m 
bɛ̄ndōo̍. 

6Ī chō bɔ̄ɔ̍ su̍ɛ̍i̍ kɔ̄ndɔ̄fi̍li̍i̍ bɛ̄ndū le̍ ya̍, le̍ mā sīnā nu̍a̍ā a̍ ya̍ o̍kɔ̄ɔ̄ kpo̍u̍. Ī cho̍ su̍ɛ̍i̍ 
ya̍ I̍ nɔ̍la̍ pɛ̄ŋgu̍ si̍nā le̍. 

7Kūɛ̍ɛ̍nɛ̍ ya̍ I̍ ku̍ā yɛ̍ mī ve̍ŋnu᷄ŋ nu̍m? Kūɛ̍ɛ̍nɛ̍ ya̍ I̍ ku̍ā yɛ̍ mī nɔ̍la̍ mī hɛ̍lu᷄ŋ nu̍m? 

8Tē I̍ he̍l ɛ̄chɛ̍nɛ̄ pɛ̍, ā chō lo̍ŋ. Tē I̍ to᷅l o̍ lɛ̄ŋnde̍ŋ bɛ̄ŋgu̍ pɛ̍, o̍ wāŋ vīlɛ̍i̍ya̍ lo̍ chi̍e̍e̍, 
mī kɔ̍ hi̍nī lo̍ŋ, ā chō lo̍ŋ. 

9Tē ya̍ i̍i̍ nɔ̍ kūmba᷅ŋnda̍ŋ pɛ̍, mī ya̍ i̍i̍ chɛ̍ŋ cho̍o̍ mī ya̍ i̍i̍ ku̍ɛ̄ bā pāa̍le̍ŋ lē chāŋ ndo̍ 
pɔ̍, 

ɔ̄ɔ̄ mī ya̍ i̍i̍ ku̍ɛ̄ bā pēe̍ mɛ̄ŋmā īhɛ᷄llo̍ ō mɛ̄ɛ̄lu̍ wa̍, 

10lo̍ŋ bɛ̍ɛ̍ bā nūmndo̍ ō wa̍ ya̍ wā chōo̍ le̍ ya̍ nɛ̄īyo̍ chɔ̄mndo̍, a̍ wa̍ ya̍ mālā a̍ 
kpāāyā nu̍m bɛ̄ndōo̍. 

11Ā yɔ᷄ŋ bɛ̍ɛ̍ mī nyūmnda̍ŋ mā wa̍ ya̍ mā bālāā si̍lɔ̍ le̍ ya̍ vīōŋɔ̄ɔ̍, 

ɔ̄ɔ̄ mī nyɛ̄ wa̍wo̍ŋ cho̍ ya̍ ō bālāā wo̍ ō sīmnu᷄ŋ nyu᷅mnda̍ŋ, 

12o̍ nyūmmā māŋ ni᷄ŋ bɛ̍ɛ̍, ya̍ i̍i̍ nɔ̍lā mī ya̍ i̍i̍ ve̍ŋnu᷄ŋ nu̍m te̍. Kāni̍ fo̍ndōle̍, 
nyūmnda̍ŋ mā chō māchūāā nu̍m o̍ hɔ̄l mɛ̄ɛ̍ pāa̍le̍ŋ lē chō nu̍a̍ā yɛ̍. Nyūmnda̍ŋ a̍ 
pāa̍le̍ŋ nyɛ̄ pīlɛ̍ kpe̍ nda̍ chō nu̍m o̍ hɔ̄l ni̍. 

13Nu᷄m to̍o̍si̍a̍a̍ ya̍ ni̍ a̍ nyɛ̄ o̍ nyɛ̍ cho̍ ya̍ ni᷄ŋ. Nu᷄m dɔ̍ū ya̍ kāla̍ nūu̍ o̍ dēmbē ni̍ ma̍ 
chīŋā chīŋīāā ya̍ mɛ̄ɛ̍ ya̍ I̍ nɔ̍ le̍ wāa̍ yɛ̍. 

14I̍ sāŋgāla̍ nu̍m Mɛ̄lɛ̄ka̍, kāni̍ fo̍ndōle̍, le̍ mɛ̄ɛ̍ ŋ̄ tōōsi̍a̍a̍ ya̍ tōōsīāā kɔ̄ndɔ̄fi̍li̍ wāā 
nu̍a̍ā yɛ̍, mi̍ wa᷅ te̍ŋge̍le̍ŋ nya̍ā yōōmāa̍ ā pīli̍a̍a̍ tɛ̄ɛ̄ŋ. Wa̍lta̍ nu̍mnda̍ŋ lā chō wa̍lta̍ 
kɔ̄ndɔ̄fi̍ltā bɛ̄ndū. I̍ si̍nā he̍ī o̍ kɔ̄l nūu̍ ni᷄ŋ wa̍la̍ŋ. 

15Bōōndi̍i̍ pāālā nīla̍ŋ lā kīla̍ŋ o̍ dēmbe̍ kāla̍ nūu̍ ni᷄ŋ, mi̍ dīāllūŋ nūu̍ŋ ŋ̄ chīŋā 
chīŋīāā nāa̍ sɔ̍ɔ̍ sɔ̍ɔ̍wa̍a̍ ka̍ŋ, mi̍ ka̍ndū hīndɔ̄ɔ̍ ve̍, ma̍ sīnā a̍ ya̍ o̍kɔ̄ɔ̄. 

16Lɔ̍ɔ̍pa̍ bɛ̍ɛ̍ mi̍ vi̍a̍lu᷄ŋ, nūm o̍o̍ chi̍i̍ ya̍ ni᷅ŋ chɔ̄. Lɔ̍ɔ̍pa̍ bɛ̍ɛ̍ mi̍ ka̍ndū pālɛ̍i̍ nīi̍ o̍ 
chi̍e̍ēŋndo̍ chōo̍, nūm o̍o̍ chi̍i̍ ni᷅ŋ pālɛ̍i̍ ya̍ I̍ nɔ̍ le̍ wāa̍ o̍ chi̍e̍ēŋndo̍ chōo̍ ve̍ tūū, 
ma̍ pōōnyīāā ndi̍ o̍ yāu̍ chōo̍ kpo̍u̍. 

17Mɛ̄lɛ̄ka̍ Ya̍a̍wɛ̄ɛ̄, yīya᷄ŋnda̍ nu̍mnda̍ŋ lā chō bɔ̄ɔ̍ fa̍ŋgā. Ndu̍yɛ̍ yīya᷄ŋnda̍ 
nu̍mnda̍ŋ lā chō bɔ̄ɔ̍ yi̍ya᷄ŋnda̍ kɔ̄ndɔ̄fi̍li̍, I̍ nɔ̍lā mī si̍na̍ la̍ŋ pɛ̄ŋgu̍ le̍. 

18Tē yīya᷄ŋnda̍ nu̍mnda̍ŋ la̍a̍ wa̍ nyɛ̄ ya̍ i̍i̍ nɔ̍la̍ chɔ̄m pɛ̍, lā chō sɛ̍lɛ̍ ha̍a̍a̍, lā hīōū 
bɛ̍ɛ̍ mɛ̄ɛ̍ si̍o̍ōŋnde̍ chō nu̍a̍ā o̍ pīo̍o̍ kɔ̄ŋgɔ̍ yɛ̍. Tē I̍ hi̍ni̍ īchɔ̄l pɛ̍, mī te̍ndū dīi̍mā 
ndɔ̄ɔ̍, ā wā a̍ ya̍ la̍tu̍lu̍ kɛ᷅. 

19O̍o̍ Mɛ̄lɛ̄ka̍, ndu̍ o̍o̍ bɛ̍ndā bɔ̍ɔ̍ mī nūm o̍o̍ di̍u̍ wānāā dɛ̍nɛ̍ wɔ̍ɔ̍ŋnda̍. Ndu̍ o̍o̍ 
bɛ̍ndā bɔ̍ɔ̍, mī wānāā dīyāā ŋ̄wāŋndā chīe̍e̍ya̍ ha̍ā nda̍ a̍a̍ fa̍ŋa̍ŋ ya̍ īkɛ̄i̍. 

20Wānāā dɛ̍nɛ̍ wɔ̍ɔ̍ŋnda̍ ha̍ā, ā chō dīōmndā wɔ̄ɔ̍ŋnda̍ŋ dīmīo̍o̍ a̍ nūm o̍kɔ̄ɔ̄. 
Ya̍a̍mɔ̍ɔ̍wa̍a̍ nu̍mnda̍ ha̍ā, ā chō dīōlā nūmnda̍ŋ pīɔ̄lɔ̄ɔ̍ o̍ sɔ̄ɔ̍ŋ fo̍ndo̍ŋ chōo̍. 

21Mɛ̄lɛ̄ka̍ Ya̍a̍wɛ̄ɛ̄, wānāa̍ tu̍l nu̍m lēyɛ̄ wa̍, I̍ tu̍l nda̍ lēyɛ̄. Wānāa̍ si̍mu̍l nu̍mnda̍, I̍ 
ye̍e̍ma̍ bɛ̍ɛ̍ mī che᷅ nda̍ le̍. 

22Yɛ̄le̍ŋ kpe̍e̍kpe̍i̍ ya̍ I̍ tu̍l wāŋnda̍ ha̍ā ni̍. I̍ chu̍a̍ nda̍ māā ya̍a̍mɔ̍ɔ̍wa̍a̍ nīa̍a̍ 
kpe̍e̍kpe̍i̍ nda̍ chō ni̍. 

23Mɛ̄lɛ̄ka̍, mɛ̍ɛ̍nda̍ŋ o̍ kɔ̄l nūu̍ ni᷄ŋ mā si̍na̍ nyɛ̍ cho̍ ya̍ o̍ kɔ̄l lo̍. Ke̍ ya̍ tōfāa̍ mā si̍na̍ 
yīya᷄ŋnda̍ nīla̍. 

24Mɛ̍ɛ̍nda̍ŋ ya̍ mā si̍na̍, tē bāla̍ŋ lā chō ya̍ o̍ yɔ̄ŋ wɔ̄ɔ̍ŋndo̍ ni᷄ŋ pɛ̍. Chɔ̍m ya̍ nɛ̄ī ya̍ 
I̍ ku̍ā cho̍o̍ wo̍, o̍ ke̍ wa̍nā yo̍o̍mū kpe̍e̍kpe̍i̍yo̍, o̍ nɔ̍ la̍ mɛ̍ɛ̍lu̍ le̍ wo̍. 

Sa᷅m 140 

Dēēve̍ pīɛi̍ ̍Mɛl̄ɛk̄a̍ le̍ mbō mānda̍ ndu̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, chi̍i̍ndi̍a̍a̍ ya̍, mā so̍li̍ ya̍ wānāā dɛ̍nɛ̍ wɔ̍ɔ̍ŋnda̍ o̍ bā. Ma̍nda̍ 
ya̍, wānāa̍ ke̍ī sɔ̍ŋgɔ̄la̍ŋ mālɔ̄ɔ̍ wa̍ ā yɔ᷅ŋ ya̍ nyɛ̄ le̍. 

2Wānāā dɛ̍nɛ̍ wɔ̍ɔ̍ŋnda̍ ha̍ā le̍ te̍le̍ŋ o̍ te̍le̍ŋ, ā chō sɔ̄ɔ̍ŋ wɔ̍ɔ̍ŋndo̍ŋ kɛ̄ɛ̄sīa̍ŋndo̍ o̍ 
kɔ̄l a̍ ya̍, mā kēī sɔ̍ŋgɔ̄la̍ŋ mālɔ̄ɔ̍ wāŋnda̍ tɛ̄ɛ̄ŋ. 

3Wānāā dɛ̍nɛ̍ wɔ̍ɔ̍ŋnda̍ ha̍ā dīɔ̄ɔ̄mūīī ndɛ̄i̍, mɛ̄ɛ̍ yɛ̍īmā kɛ̄ūwo̍ mā dīī nu̍a̍ā yɛ̍, 
le̍nde̍ ī cho̍ ni̍. Dīōmnda̍ fu̍lā nda̍ o̍ sōndō la̍ŋ, lā chō māchūāā mɛ̄ɛ̍ yɛ̍īmā yɛ̍lɔ̄ɔ̍ 
mā chō nu̍a̍ā yɛ̍. 

4Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ma̍nda̍ ya̍ mā so̍li̍ ya̍ wānāā dɛ̍nɛ̍ wɔ̍ɔ̍ŋnda̍ ha̍ā o̍ bā. Pi̍ŋi̍ 
ya̍ wānāa̍ ke̍ī sɔ̍ŋgɔ̄la̍ŋ mālɔ̄ɔ̍ wa̍ o̍ bā, wānāa̍ cho̍ ha̍ā ya̍ de̍fo̍o̍ yīīyo̍ wa̍. 

5Wānāā yɔ̄ŋgāā bɛ̍ndūa̍a̍ ā bīī ma̍ yēŋ ya̍ yāŋɔ̄ɔ̄le̍ŋ. Ā tōndū ya̍ yālāa̍ lāchī le̍ mī 
ha̍u̍. Ā tīu̍ ya̍ yāŋɔ̄ɔ̄la̍ŋ lāchī kpo̍u̍ nāa̍ ya̍ I̍ ke̍ī ya̍ le̍ mī ha̍u̍. 

6Nyɛ̄ kōŋ ya̍ I̍ di̍mu̍l nu̍m ni̍ Mɛ̄lɛ̄ka̍ Ya̍a̍wɛ̄ɛ̄, a̍a̍, “Nu᷄m cho̍ Mɛ̄lɛ̄ka̍ nūu̍ ni̍.” Tu̍e̍i̍ 
pīɛ̄īlē nīle̍ŋ Mɛ̄lɛ̄ka̍ Ya̍a̍wɛ̄ɛ̄, mā tu̍i̍i̍nu̍ŋ ya̍ īnyīɛ̍ɛ̍. 

7O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nu̍m cho̍ Mɛ̄lɛ̄ka̍ kpāāyā bɛ̍ndū pi̍ŋī ya̍ 
wo̍ ni̍. Nu᷄m chi̍i̍ndi̍a̍a̍ ya̍ o̍ chɔ̄ūwo̍ ni᷄ŋ ni̍. 

8Mɛ̄lɛ̄ka̍ Ya̍a̍wɛ̄ɛ̄, ke᷅ wānāā dɛ̍nɛ̍ wɔ̍ɔ̍ŋnda̍ nyɛ̄ nda̍ yēēma̍ wo̍ le̍, yɔ̄ŋi̍ nda̍ nɔ̄la̍ 
mā tōsa̍ sɔ̄ɔ̍ŋ wɔ̍ɔ̍ŋ nda̍ tūu̍ le̍ tōsāa̍ wo̍ŋ. 

9Wānāa̍ ba̍lu̍ ya̍ ha̍ā wa̍, nyɛ̄ o̍ nyɛ̄ wɔ̄ɔ̍ŋ nda̍ tūu̍ a̍ ya̍ o̍kɔ̄ɔ̄, to̍sa̍ mbō mīīŋgu̍ nda̍ 
pi̍la̍ o̍ ŋ̄dīāl, mī si̍ɔ̍mbu̍la̍ŋ lā bīī nda̍. 

10Mbɔ̄ māā dɛ̄ŋgūlta̍ŋ lā dēli̍ nda̍ o̍ le̍bōl. Mbɔ̄ māā ā de̍l o̍ so̍o̍ŋnda̍ŋ ni᷄ŋ, nāa̍ nda̍ 
nɔ̍lā lɛ̍ mā fūla̍ le̍ wa̍ fɔ̍. 

11Wānāā lāchōōwāa̍ ho᷅l wa᷅ŋnda̍ sɔ̄ɔ̍ŋ nda̍, mbɔ̄ māā ā di̍ī dɛ̍nɛ̍ o̍ lɛ̄ŋnde̍ŋ nde᷅ŋ 
ni᷄ŋ te̍ fɔ̍. Wānāa̍ ke̍ī sɔ̍ŋgɔ̄la̍ŋ mālɔ̄ɔ̍ wa̍, mbɔ̄ māā kpūndɔ̍ɔ̍ ō kōma̍l nda̍ o̍ lēpīlɛ̍ 
ni᷄ŋ fɔ̍. 

12Wānāā nda̍ chō nyɛ̄ pālāa̍ tūsīo̍o̍ chōo̍ wa̍, I̍ si̍nā māā nūm Mɛ̄lɛ̄ka̍ Ya̍a̍wɛ̄ɛ̄, nu᷄m 
su̍ŋgū le̍ nda̍ ni̍. Nu᷄m to̍sā ni̍ mī wānāā tāmbɛ̍i̍ya̍ ā sɔ̄la̍ di̍la̍ ndāla̍ŋ. 

13Le̍ he̍ī, wānāa̍ to̍sā sɔ̍ɔ̍ŋ kɛ̍ndɔ᷄ŋ nda̍ ā chō nu̍m sāŋgālā. Wānāa̍ cho̍ nu̍m o̍ hɔ̄l 
sa̍kpō wa̍, ā wā ni̍ŋ nu̍m lāchī le̍ te̍le̍ŋ o̍ te̍le̍ŋ. 

Sa᷅m 141 

Pīɛī̄lē fītil̍īle̍ŋ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m dīōmndo̍ nyūnāa̍, yāndi̍i̍ ke̍le̍ŋa̍ ya̍ dīōmndo̍ mūlī. 
Tē I̍ nyu̍na̍ nu̍m dīōm pɛ̍, yāndi̍i̍ tu̍e̍i̍ pīɛ̄īlē nīle̍ŋ. 

2Mbɔ̄ māā pīɛ̄īlē nīle̍ŋ lē kōma̍l nu̍m māā sa̍lā nyɛ̄m chūŋ kɛ̄ndɛ̄ fɔ̍. Mbɔ̄ māā bālā 
ya̍ I̍ he̍e̍lu̍ chōo̍ cho̍o̍ le̍ nu̍m pīɛ̄īle̍ŋ nda̍ŋ, lā wa̍ māā sa̍lā fīti̍lī fɔ̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, ma̍nda̍ so̍ndō nūu̍ mɛ̄ɛ̍ ya̍ I̍ su̍a̍ā yɛ̍. Ma̍nda̍ chɔ̍chɔ̄ŋ nūu̍ŋ I̍ 
di̍mī dīōm wɔ̄ɔ̍ŋ te̍. 

4Ma̍nda̍ ya̍ I̍ to̍sā sūɛ̍i̍ wɔ̍ɔ̍ŋ te̍, ndu̍yɛ̍ I̍ sɔ̍ɔ̍ŋgūū wānāā dɛ̍nɛ̍ wɔ̍ɔ̍ŋnda̍ chōo̍ o̍ sɔ̄ɔ̍ŋ 
ndāa̍ŋ wɔ̍ɔ̍ŋndo̍ŋ tōsāa̍ ni᷄ŋ te̍. Chɛ᷅l la̍ mī sɔ̍ɔ̍ŋgu̍u̍ nda̍ chōo̍ o̍ bɔ̄ŋa᷅ŋndā ndāla̍ 
nyɛ̄ dīāāla̍ŋ chōo̍ le̍. 

5Ō bɛ̄ndā mī wāna̍ tōnya̍a̍ ō tūsi̍ ya̍ nyɛ̄ pālāa̍ chōo̍, mbō mīŋgi̍ ya̍ o̍ nɛ̄ī o̍ kāālāa̍ 
ni᷄ŋ. Kɛ̍ I̍ ye̍e̍ma̍ mī wānāā dɛ̍nɛ̍ wɔ̍ɔ̍ŋnda̍ ā ke̍ ya̍ lēbɛ̄ɛ̄ le̍, kāni̍ fo̍ndōle̍, le̍ te̍le̍ŋ o̍ 
te̍le̍ŋ, I̍ cho̍ sɔ̄ɔ̍ŋ dɛ̍nɛ̍ wɔ̍ɔ̍ŋ nda̍ chō tōsāa̍ wo̍ŋ yɛ̄le̍ŋ tūllo̍ o̍ pīɛ̄īle̍ŋ ni᷄ŋ. 

6Tē wāŋnda̍ ā hu᷄ŋ nyi̍i̍ndūū wānāā ndāā ba̍nāa̍ o̍ pōūtā fe̍ke̍fe̍ke̍la̍ŋ pɛ̍ mā de᷄l, O̍ 
ko̍ŋ nda̍ chō sīnā ni̍ māā nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ tōnya̍a̍ o̍ cho̍ ni̍. 

7Pāālā ndāla̍ŋ lā wā ni̍ŋ la̍ sɛ̍ŋīa̍ŋnda̍ŋ o̍ sɛ̄īla̍ ndāla̍ŋ īkɛ̄i̍, mɛ̄ɛ̍ yɔ̄mīī bīŋgī bi̍ŋgīe̍i̍ 
ī wā nu̍a̍ā lɛ̄ŋ yɛ̍. 

8Kɛ̍ ya̍ ya̍ I̍ cho̍ hīōūwɔ̄ɔ̄ lāchī a̍ tīīnda᷄ŋ nūu̍ dɔ̄wɔ̄ɔ̍ o̍ nūm Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ ni᷄ŋ. Nūm ya̍ I̍ ti̍i̍nda̍ŋ le̍ ya̍ māndāa̍ ni̍, chɛ᷅l mī vi᷅ le̍. 

9Ma̍nda̍ ya̍ māā, I̍ ha̍ū o̍ yāŋɔ̄ɔ̄lā nda̍ ye᷄ŋ ya̍ la̍ŋ te̍. I̍ ha̍ū o̍ yāāŋɔ̄ɔ̄lā wānāā dɛ̍nɛ̍ 
wɔ̍ɔ̍ŋnda̍ ā ye᷄ŋ ya̍ la̍ŋ te̍. 

10To̍sa̍ mī wānāā dɛ̍nɛ̍ wɔ̍ɔ̍ŋnda̍ ha̍ā, nda̍ pi̍la̍ hāu̍ o̍ yāŋɔ̄ɔ̄lā nda̍ ye᷄ŋ ya̍ la̍ŋ, mī 
ya̍ I̍ hɛ̍lu᷄ŋ. 

Sa᷅m 142 

Pīɛī̄le̍ŋ le̍ mālāa̍ 
1I̍ cho̍ Mɛ̄lɛ̄ka̍ Ya̍a̍wɛ̄ɛ̍ pīɛ̄īle̍ŋ chōo̍ cho̍o̍ kpe̍le̍ŋ, le̍ mbō māla̍ ya̍. I̍ cho̍ ndu̍ 
nyɔ̄ɔ̄lōo̍ le̍ mbō māla̍ ya̍. 

2I̍ cho̍ ŋɔ̄ɔ̄cha᷄ŋndo̍ nāa̍ Mɛ̄lɛ̄ka̍ chūā. I̍ cho̍ ndu̍ dɛ̍nɛ̍ pa̍lāa̍ cho̍ ya̍ chōo̍ ki̍nɛ̍i̍ yo̍ 
chɔ̄mndo̍. 

3Tē kɔ̄l nūu̍ ō tāmbu̍ tāmbi̍i̍ bɛ̍ndūe̍i̍ pɛ̍, nūm Mɛ̄lɛ̄ka̍ nu᷄m si̍nā a̍ ya̍ o̍kɔ̄ɔ̄ ni̍. 
Ya̍a̍mɔ̍ɔ̍wa̍ ā lo̍ o̍ ko̍ŋ ma̍ yēŋ ya̍ yāŋɔ̄ɔ̄la̍ŋ nāa̍ ya̍ I̍ ke̍ī ya̍ kpe̍e̍kpe̍i̍. 

4I̍ mɛ̍ɛ̍nda᷄ŋ ba̍ā, mi̍ mɛ̍ɛ̍nda᷄ŋ ba̍ā, kɛ̍ I̍ sɔ̍la̍ wāna̍ ma̍lā ya̍ wo̍ le̍, wānā o̍ wānā si̍nā 
a̍ ya̍ le̍. Wānā o̍ wānā cho̍ mbō mānda̍ ya̍ le̍. Wānā o̍ wānā bu̍u̍la̍ŋ a̍ ya̍ le̍. 

5Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m dīōmndo̍ nyūnāa̍ le̍ mā ma̍la̍ ya̍. Nyɛ̄ kōŋ ya̍ I̍ di̍mi̍ ni̍ 
a̍a̍, “Nu᷄m cho̍ wāna̍ ma̍ndā ya̍ wo̍ ni̍. Nyɛ̄ o̍ nyɛ̄ ya̍ I̍ ha̍u̍ bā o̍ yōōmū nūu̍ ni᷄ŋ, nu̍m 
ke̍ ya̍ ni̍.” 

6Tu̍e̍i̍ pi̍ɛ̍i̍lē nīle̍ŋ Mɛ̄lɛ̄ka̍. Kāni̍ fo̍ndōle̍, kɔ̄l nūu̍ ō tāmbu̍ ō bɔ̄ɔ̍. Chi̍i̍ndi̍a̍a̍ ya̍ 
ya̍a̍mɔ̍ɔ̍wa̍a̍ nīa̍a̍ cho̍ ya̍ nyɛ̄ pālāa̍ tūsīo̍o̍ chōo̍ wa̍ o̍ bā, kāni̍ fo̍ndōle̍, ā hīōū ya̍ 
māyōōmū. 

7So̍li̍ ya̍ o̍ kpɔ̍kɔ̍si̍ yōōmū nūu̍ ō chō ni᷄ŋ ndo̍ Mɛ̄lɛ̄ka̍. O̍ ko̍ŋ, mī nɔ̍la̍ mī sa̍ŋga̍la̍ 
nu̍m wānāā nūmnda̍ tɛ̄ɛ̄ŋ, tē ā chūūŋgi̍āŋ le̍ nu̍m sōōlūūwo̍ pɛ̍, kāni̍ fo̍ndōle̍, le̍ 
mɛ̄ɛ̍ ŋ̄ chō wānā kɛ̍ndɛ̄ nāa̍ ya̍ chu̍a̍ yɛ̍. 

Pīɛī̄le̍ŋ le̍ mālāa̍ 
1O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ tu̍e̍i̍ pi̍ɛ̍i̍lē nīle̍ŋ. Ya̍ŋ ni᷅la̍ŋ o̍ pīɛ̄īlē nīle̍ŋ Mɛ̄lɛ̄ka̍, mā 
tu̍i̍i̍nu̍ŋ ya̍ īnyīɛ̍ɛ̍. Mɛ̄ɛ̍ ŋ̄ chō wānā sa̍kpō, ndu̍yɛ̍ ma̍ wā wāna̍ tōnya̍ yɛ̍, yāndi̍i̍ 
mu̍li̍ ya̍ dīōm. 

2Kɔ̍ɔ̍sā a̍ ya̍ bu̍ɛ̍ī nūmndo̍ mā tu̍si̍ ya̍ nyɛ̄ pālāa̍ chōo̍ le̍, kāni̍ fo̍ndōle̍, wānā o̍ wānā 
cho̍ sa̍kpō nu̍m o̍ hɔ̄l te̍. 

3Ya̍a̍mɔ̍ɔ̍wa̍a̍ nīa̍a̍ ā lo̍ o̍ ko̍ŋ ma̍ tīsā ya̍ kīlta̍ŋ kɔ̄ɔ̄lī. Ā tūsi̍ ya̍ nyɛ̄ pālāa̍ chōo̍, ma̍ 
fūūlūū ya̍ sōndōo̍ lɛ̄ŋ mɛ̍ɛ̄. Ā tōsa̍ mi̍ wa᷅ o̍ nyūmnda̍ŋ ni᷄ŋ, mɛ̄ɛ̍ wānāa̍ vi᷅ ni᷅ŋ sīndɛ̄ 
pa̍ wa̍ ā chō nu̍a̍ā o̍ nyūmnda̍ŋ ni᷄ŋ yɛ̍. 

4Le̍la̍ŋ I̍ nɔ̍ ti̍i̍nda᷄ŋ o̍ tīīnda᷄ŋ te̍. Kɔ̄l nūu̍ ō tāmbu̍ ō bɔ̄ɔ̍. 

5I̍ lo̍o̍nu̍ŋ a̍ pālɛ̍i̍ māsīndɛ̄i̍ o̍kɔ̄ɔ̄. I̍ yi̍ya̍ŋ a̍ nyɛ̄ o̍ nyɛ̄ ŋ̄ tōsa̍. Nyɛ̄ o̍ nyɛ̄ ŋ̄ tōsa̍ sīndɛ̄, 
ŋ̄ hīŋ ya̍ o̍ kɔ̄l kpo̍u̍. 

6Nyɛ̄ kōŋ ya̍ I̍ he̍e̍lu̍ bāla̍ŋ chōo̍ cho̍o̍ ni̍, mi̍ wa᷅ nu̍m pīɛ̄īyo̍. Mɛ̄ɛ̍ lɛ̄ŋnde̍ŋ lē vēsā 
nu̍a̍ā, mī lē yēēma̍ pīɔ̍ɔ̍ yēēmā bɛ̄ndōo̍ yɛ̍, le̍nde̍ yēēmɛ̍i̍ chō o̍ kɔ̄l nūu̍ ni᷄ŋ le̍ nūm 
ni̍. 

7Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, ke̍le̍ŋa̍ ya̍ dīōmndo̍ mūli̍ fɔ̍. I̍ nɔ̍ lɛ̍ tīīnda᷄ŋ o̍ tīīnda᷄ŋ 
che᷅le̍ŋ o̍ yōōmū nūu̍ ni᷄ŋ te̍. Le̍la̍ŋ vi᷅ŋ ya̍ hɔ̄lla̍ le̍ Mɛ̄lɛ̄ka̍, yɔ̄ŋi̍ ya̍ I̍ sɔ̍la̍ pi̍ɔ̍mndo̍ 
mī ku̍ɛ̄ chi̍e̍e̍ pīɔ̍m. 

8Īdīi̍ o̍ īdīi̍, yi̍ya̍la̍ŋ ya̍ a̍ kāālā nu̍m cho̍ le̍ te̍le̍ŋ o̍ te̍le̍ŋ ndo̍ o̍kɔ̄ɔ̄, kāni̍ fo̍ndōle̍, I̍ 
dɔ̍ū tīīnda᷄ŋ nūu̍ kpo̍u̍ o̍ nūm ni̍ŋ. Chɔ̍m ya̍ nɛ̄i̍ ya̍ I̍ ku̍ā cho̍o̍ wo̍ Mɛ̄lɛ̄ka̍, kāni̍ 
fo̍ndōle̍, nūm ya̍ I̍ nyu̍nā di̍o̍m le̍ ya̍ Mālāa̍ ni̍. 

9I̍ hi᷅ŋ nāa̍ nūm chu̍a̍ le̍ mā ma̍nda̍ ya̍ Mɛ̄lɛ̄ka̍ Ya̍a̍wɛ̄ɛ̄, chi̍i̍di̍a̍a̍ ya̍ ya̍a̍mɔ̍ɔ̍wa̍a̍ nīa̍a̍ 
o̍ bā. 

10Pɛ̍ɛ̍ku̍ ya̍ mɛ̄ɛ̍ ya̍ I̍ to̍sā nyɛ᷅ ŋ̄ hɛ̄na̍ŋndo̍ yɛ̍, kāni̍ fo̍ndōle̍, nu᷄m cho̍ Mɛ̄lɛ̄ka̍ nūu̍ 
ni̍. To̍sa̍ mī nyi̍nā nūmndo̍ ō tōl la̍ kɔ̄ɔ̄lī, mbō kūɛ̄ a̍ ya̍ o̍ nɛ̄ī kɛ̍ndɔ̄ɔ̍ chōo̍. 

11Chi̍i̍ndi̍a̍a̍ ya̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ chūe̍l la̍ būŋgɛ̄i̍ yɛ̍. Mɛ̄ɛ̍ ŋ̄ chō wāna̍ kɛ̍ndɛ̄ 
yɛ̍, yāndi̍i̍ so̍li̍ ya̍ o̍ dɛ̍nɛ̍la̍ pālāālā ya̍ I̍ cho̍ ni᷄ŋ nda̍ŋ. 

12Le̍ kāālā bɛ̄ndū ŋ̄ kāāla̍ ya̍ wo̍, di̍u̍ ya̍a̍mɔ̍ɔ̍wa̍a̍ nīa̍a̍, ndu̍yɛ̍ wānāa̍ cho̍ ya̍ nyɛ̄ 
pālāa̍ tūsīo̍o̍ chōo̍ wa̍ ki̍nɛ̍i̍, mā tɛ̍ɛ̍mbu̍u̍ nda̍, kāni̍ fo̍ndōle̍, bu̍ɛ̍ī nūmndo̍ ya̍ I̍ cho̍ 
ni̍. 

Sa᷅m 144 

Māsā Bɛn̍dōo̍ Me᷄l Mɛl̄ɛk̄a̍ Ba̍lik̍a̍ le̍ mɛɛ̄ ̍o̍ ye᷅m yɛ ̍

1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄, pōū kpo̍o̍wa̍ ma̍ndā ya̍ wo̍. Ndu̍ pɛ̍ɛ̍kū ya̍ a̍ 
chɔ̄ūwo̍ o̍kɔ̄ɔ̄ ni̍, ndu̍ bɛ̍ɛ̍ndi̍a̍a̍ ya̍ le̍ sɔ̍ŋgɔ̄ɔ̍ ni̍. 

2Ndu̍ cho̍ pōū bɛ̄ndū ya̍ I̍ vi̍a̍ŋnūŋ le̍bɛ̍ŋgu̍ le̍ ya̍ māndāa̍ wo̍ ni̍. Ndu̍ cho̍ sāāsā 
ka̍lā ba̍lu̍ ya̍ wo̍ ni̍, wāna̍ chi̍i̍ndīāā ya̍ wo̍. Ndu̍ cho̍ pōū kpo̍o̍wa̍ bɛ̍ndū ya̍ I̍ 
vi̍a̍ŋnūŋ le̍bɛ̍ŋgu̍ nyɛ̄ o̍ nyɛ̄ yɔ̍nūŋ ya̍ le̍ wo̍ ni̍. 

Ō tōsa̍ mi̍ lɛ̄ŋīī chēle̍ŋnde̍ ī lūɛ̄ī ya̍ o̍ bā bɛ̄ŋgu̍. 

3Mɛ̄lɛ̄ka̍ Ya̍a̍wɛ̄ɛ̄, vɛ̄ɛ̍nɛ̍ kɛ̍i̍ wāna̍ chi̍o̍o̍ chō yɛ̍, nūm Mɛ̄lɛ̄ka̍ ma̍ būūla᷄ŋ a̍ ndu̍ 
nu̍a̍ā kpɛ̍? Vɛ̄ɛ̍nɛ̍ o̍ cho̍ yɛ̍ ma̍ nɔ̄ kɔ̄l lo̍ o̍ ndu̍ lo̍ nu̍a̍ā? 

4Wāna̍ chi̍o̍o̍ ō chō māchūāā mɛ̄ɛ̍ hūēīye̍ ī chō nu̍a̍ā yɛ̍. Pālɛ̍i̍ wāna̍ chi̍o̍o̍ ō chīī o̍ 
chi̍e̍ēŋndo̍ chōo̍ ve̍, mɛ̄ɛ̍ wūndu̍le̍ŋ lē kēlēŋā nu̍a̍ā lōo̍ yɛ̍, le̍nde̍ i̍ ke̍lēŋā chu̍wɔ̄ɔ̍ 
ni̍. 

5O̍o̍ Mɛ̄lɛ̄ka̍ Ya̍a̍wɛ̄ɛ̄, bu̍li̍ ha̍la̍a̍ mā tōl lɛ̄ŋ na̍nu᷄ŋ. Pi̍la̍ŋ lu̍a̍ŋūŋ bɛ̄ndo᷄ŋ, mī ŋ̄ 
sāndu̍, mī ku᷄mnde̍ he̍l tu̍ū. 

6Yɔ̍ŋ ta᷅ŋnda̍ŋ, mā to̍sa̍ mī ya̍a̍mɔ̍ɔ̍wa̍a̍ nu̍mnda̍ ā sɛ̄ŋi̍ŋ. Vi̍i̍ vi̍i̍ nda̍ a̍ chīŋɔ̍ma̍ 
nūmnda̍ŋ, mā nyāānu̍ŋ. 

7Si̍ɛ̍ndi̍ ba᷅ nūmndo̍ nāa̍ ŋ̄ chō īchāli̍ Ɛ̄chɛ̍nɛ̄ wa̍, mā chi̍i̍ndi̍a̍a̍ ya̍. So̍li̍ ya̍ o̍ lūmīī 
yīŋgi̍lɛ̍i̍ bɛ̍ndūe̍i̍ ni᷄ŋ, mā chi̍i̍ndi̍a̍a̍ ya̍. So̍li̍ ya̍ wānāā lēkāa̍wa̍ o̍ bā, 

8wānāa̍ di̍mī ha̍ā tōnya̍ le̍ wa̍, a̍ chu̍ā ha̍ā būŋga᷄ŋ le̍ sūɛ̍i̍ tōsāa̍ mā me̍na̍ŋ, kɛ̍ ā 
to̍sā le̍ wa̍. 

9I̍ cho̍ nu̍m sāŋgālā o̍ chōndi̍i̍ sɛ̍nɛ̄īye̍ ni᷄ŋ, Mɛ̄lɛ̄ka̍ nūu̍. I̍ cho̍ tōwāa̍ lɔ̄ɔ̄, ndu̍yɛ̍ mī 
sa̍ŋga̍la̍ nu̍m o̍ chōnde̍i̍ ni᷄ŋ. 

10Nu᷄m ke᷅ ma̍sāā bɛ̍ndūa̍a̍ kpāāyāa̍ ni̍ mā yēm. Nu᷄m chi̍i̍ndi̍a̍a̍ bu̍ɛ̍ī nūmndo̍ 
Dēēve̍ ni̍ ma̍ sōlī ndu̍ pīɔ̍mndo̍ o̍ bā. 

11Chi̍i̍ndi̍a̍a̍ ya̍ ya̍a̍mɔ̍ɔ̍wa̍a̍ kɔ̄l vēsɛ̍i̍ya̍a̍ bɛ̍ndūa̍a̍ ha̍ā o̍ bā. Ba̍ŋa̍ ya̍ wānāā 
lēkāa̍wa̍ ha̍ā o̍ bā, a̍ di̍mī ha̍ā tōnya̍ le̍ wa̍, a̍ chu̍ā ha̍ā būŋga᷄ŋ le̍ sūɛ̍i̍ tōsāa̍ mā 
me̍na̍ŋ, kɛ̍ ā to̍sā le̍ wa̍. 

12Mbɔ̄ māā chūāūwāā nāā wa᷅ŋ pīāāndūa̍a̍ ā hu᷄ŋ wa᷅ o̍ chūā pīāāndūyɛ̍ī ndɛ̄i̍ ni᷄ŋ, 
mɛ̄ɛ̍ yɔ̄m nda̍ tūāl ho̍ō mbō hīndū, mbō sīmnu᷄ŋ yɔ᷅m kālā ka̍lā wo̍ ō wā nu̍a̍ā yɛ̍ 
fɔ̍. Mbɔ̄ māā chūāūwāā nāā wa᷅ŋ lāāndūa̍a̍ ā sīmnu᷄ŋ mɛ̄ɛ̍ sūŋgbu̍ma̍ kɛ̍ndɛ̄ 
kɛ̍ndɛ̄ma̍, sa̍ā chīɛ̄ī lēmāsāa̍ wa̍ŋ mā wā nu̍a̍ā yɛ̍ fɔ̍. 

13Mbɔ̄ māā ko̍nda̍la̍ nāāla̍ŋ lā wa̍ la̍ pi̍a̍ā a̍ nyɛ̄ dīāā, 

ō su̍u̍ o̍ su̍u̍ fɔ̍. Mbɔ̄ māā sāa̍ nāa̍ ā kūi̍ o̍ wāa̍la̍ŋ ni᷄ŋ fɔ̍, ā kūi̍ wāa̍la̍ŋ o̍ wāa̍la̍ŋ ni᷄ŋ 
o̍ fo̍ndāŋndā nāāla̍ ma̍ndāā lāsāāla̍ŋ fɔ̍. 

14Mbɔ̄ māā nāūwāā nāa̍ kūi̍ ta̍u̍ ta̍u̍ fɔ̍. Mbɔ̄ māā ā vi̍i̍kūū, kɛ̄lɛ̄ŋgāā mā lāāsi̍a̍ŋ te̍ 
fɔ̍. Mbɔ̄ māā cha᷄ŋnda̍ nyɛ̄ pālāālā lā wa᷅ o̍ bɛ̍ɛ̄lā nāāla̍ŋ te̍ fɔ̍. 

15Wānāā Mɛ̄lɛ̄ka̍ ō tōsāl sɔ̍ɔ̍ŋ kɛ̍ndɔ᷄ŋ mu᷅ŋ ki̍nɛ̍i̍ ya̍, ā pɛ̄l tɔ̄nɔ̄ɔ̍. Wānāā Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ Mɛ̄lɛ̄ka̍ ndāa̍ wa̍, ā pɛ̄l tɔ̄nɔ̄ɔ̍. 

Sa᷅m 145 

Chōnde̍i ̍le̍ Mɛl̄ɛk̄a̍ sāŋgālāa̍ 
1Nu᷄m cho̍ Mɛ̄lɛ̄ka̍ nūu̍ ni̍, Māsa̍ nī bɛ̍ndo̍o̍, I̍ cho̍ nu̍m sāŋgālā, ndu̍yɛ̍ le̍ te̍le̍ŋ o̍ 
te̍le̍ŋ mī wa̍ wāŋnda̍ di̍mu̍llo̍ a̍ mɛ̄ɛ̍ ŋ̄ chō ō bɛ̄ndū yɛ̍ o̍kɔ̄ɔ̄. 

2I̍ cho̍ nu̍m sāŋgālā lēpāa̍ o̍ lēpāa̍, ndu̍yɛ̍ le̍ te̍le̍ŋ o̍ te̍le̍ŋ mī wa̍ dīōlā nūmnda̍ŋ 
hēēlōo̍ te̍mā. 

3Mɛ̄lɛ̄ka̍ Ya̍a̍wɛ̄ɛ̄ ā cho̍ ō bɛ̄ndū, ā chō ō bɛ̄ndū le̍ mā sɔ̄la̍ sāŋgālāa̍. Wāna̍ chi̍e̍e̍ 
nɔ̍lā mbō si̍na̍ mɛ̄ɛ̍ kpɛ̍ ŋ̄ cho̍ ō bɛ̄ndū yɛ̍ le̍. 

4Mɛ̄lɛ̄ka̍, wāŋnda̍ yu̍ŋgu̍la̍ŋ o̍ yu̍ŋgu̍la̍ŋ ni᷄ŋ ā wā ni̍ŋ di̍mīo̍o̍ a̍ wa̍lta̍ nu̍mnda̍ŋ 
o̍kɔ̄ɔ̄. Ā wā ni̍ŋ di̍mīo̍o̍ a̍ wa̍lta̍ nu̍mndā kɔ̄ndɔ̄fi̍lta̍ŋ o̍kɔ̄ɔ̄. 

5Ā wā ni̍ŋ di̍mīo̍o̍ a̍ nāŋɔ̄ɔ̄ nūm bɛ̍ndōo̍ o̍kɔ̄ɔ̄, ndu̍yɛ̍ a̍ kpāāyā nu̍m lēmāsāa̍. Le̍ 
te̍le̍ŋ o̍ te̍le̍ŋ, i̍ cho̍ wā yi̍ya᷄ŋndo̍ a̍ wa̍lta̍ nu̍mndā kɔ̄ndɔ̄fi̍lta̍ŋ o̍kɔ̄ɔ̄. 

6Wāŋnda̍ wā ni̍ŋ di̍mīo̍o̍ a̍ wa̍lta̍ nu̍mndā kpāāyāla̍ bɛ̄ndūla̍ŋ o̍kɔ̄ɔ̄. Ndu̍yɛ̍ I̍ wa᷅ 
ni̍ŋ wa᷅ŋnda̍ dīmūllo̍ a̍ wa̍lta̍ nu̍mndā bɛ̄ndūla̍ŋ o̍kɔ̄ɔ̄. 

7Wānā o̍ wānā o̍ wa᷅ ni̍ŋ di̍mīo̍o̍ a̍ wa̍lta̍ kɛ̍ndɛ̄lā bɛ̄ndūlā ŋ̄ tōsa̍ la̍ŋ o̍kɔ̄ɔ̄, ndu̍yɛ̍ 
mā sōli̍ chōnde̍i̍ a̍ mɛ̄ɛ̍ ŋ̄ chō wāna̍ īkɛ̄ndɛ̄ yɛ̍ o̍kɔ̄ɔ̄. 

8Mɛ̍lɛ̄ka̍ Ya̍a̍wɛ̄ɛ̄, ā chō wāna̍ īnyīɛ̍ɛ̍, ndu̍yɛ̍ ma̍ wā wāna̍ īkɛ̄ndɛ̄. 

A̍ cho̍ wa᷅na̍ dɔ̍u̍nu᷄ŋ tu̍mbe̍ chɔ̍ chɔ̍ le̍, ndu̍yɛ̍ ā nɔ̄ ka̍a̍la̍ te̍le̍ŋ o̍ te̍le̍ŋ ndo̍. 

9Mɛ̄lɛ̄ka̍ Ya̍a̍wɛ̄ɛ̄, ā cho̍ wānā kɛ̍ndɛ̄ nāa̍ wānā o̍ wānā chu̍a̍. Ā nɔ̄ nyīɛ̍ɛ̍ye̍ le̍ nyɛ̄ o̍ 
nyɛ̄ yōōmāā ŋ̄ to̍o̍si̍a̍a̍. 

10Mɛ̄lɛ̄ka̍ Ya̍a̍wɛ̄ɛ̄, wānā o̍ wānā ŋ̄ tōōsi̍a̍a̍ a̍ bālā nūmnda̍ŋ, nda̍ kpo̍u̍ ā chō nu̍m 
sāŋgālā. Wānāā nūmnda̍ kpo̍u̍, ā chō dīōlā nūmnda̍ŋ hēēlū te̍mā. 

11Ā chō wā dīmu̍la᷅ŋndo̍ a̍ mɛ̄ɛ̍ māsāle̍ nu̍mnde̍ŋ lē chō māsāle̍ lɛ̍bɛ̍ɛ̍ yɛ̍, ndu̍yɛ̍ 
mā dīmi̍ a̍ kpāāyā nu̍mndo̍ o̍kɔ̄ɔ̄. 

12O̍ ko̍ŋ, ŋ̄wāŋndā chīe̍e̍ kpo̍u̍, mā sīna̍ a̍ wa̍lta̍ nu̍mndā kpāāyāla̍ŋ o̍kɔ̄ɔ̄, ndu̍yɛ̍ 
mā sīna̍ a̍ mɛ̄ɛ̍ māsāle̍ nu̍mnde̍ŋ lē chō māsāle̍ lēbɛ̄ɛ̄ yɛ̍. 

13Māsāle̍ nu̍mnde̍ŋ lē chō le̍ fɛ̍ɛ̍ŋ a̍ fɛ̍ɛ̍ŋ. Nu᷄m cho̍ māsāa̍ ŋ̄wāŋndā chīe̍e̍ cho̍o̍ le̍ 
fɛ̍ɛ̍ŋ a̍ fɛ̍ɛ̍ŋ ni̍. Mɛ̄lɛ̄ka̍ Ya̍a̍wɛ̄ɛ̄, ā chō wāna̍ lo᷅ o̍ lēdīōm o̍ būŋgāŋ nūmndo̍ŋ chūa̍a̍ 
ni᷄ŋ. Ā chō wāna̍ īnyīɛ̍ɛ̍ o̍ nyɛ̄ o̍ nyɛ̄ ni᷄ŋ ŋ̄ to̍sa̍. 

14Wānāa̍ cho̍ o̍ nyɛ̄ pālāa̍ ni᷄ŋ nda̍, nūm Mɛ̄lɛ̄ka̍ Ya̍a̍wɛ̄ɛ̄ mā ma̍lā nda̍, wānāa̍ cho̍ 
a̍ kɔ̄ltā tāmbɛ̍i̍la̍ŋ nda̍, mā nyɔ̄ɔ̄lu̍ nda̍ kɔ̄lta̍ŋ. 

15Nyāā yōōmāa̍ kpo̍u̍, nūm nda̍ tīīnda̍ŋ le̍ nda̍ nyɛ̄ dīa̍a̍ kīo̍o̍ ni̍, ndu̍yɛ̍ a̍ te̍le̍ŋnda̍ 
nda̍ nɔ̄ le̍ nyɛ̄ dīa̍a̍ sɔ̄lāa̍ la̍ŋ ŋ̄ kē nda̍ nyɛ̄ dīāā ni̍. 

16Ndu̍yɛ̍ mā ke̍ nda̍ ndu̍ a̍ kɔ̄l nūmndo̍ kpo̍u̍, mā to̍sa̍ mī wānā o̍ wānā hi̍ni̍ kɔ̄l. 

17Mɛ̄lɛ̄ka̍ Ya̍a̍wɛ̄ɛ̄, ā chō sa̍kpō o̍ nyɛ̄ o̍ nyɛ̄ ni̍ŋ ŋ̄ to̍sa̍, ndu̍yɛ̍ ā chō wāna̍ īkɛ̄ndɛ̄ 
nāa̍ wānā o̍ wānā chu̍a̍. 

18A̍ chō ō bɛ̍ɛ̍ndīa̍ŋ le̍ te̍le̍ŋ o̍ te̍le̍ŋ le̍ wānāa̍ nyu̍nā nu̍m dīōm nda̍ mālāa̍, wānāa̍ 
nyu̍nā nu̍m dīōm o̍ tōnya̍a̍ chōo̍ wa̍. 

19Wānāa̍ nɔ̍ bɛ̄ɛ̄le̍ŋ le̍ nūm nda̍, mā ke̍ nda̍ nyɛ̄ o̍ nyɛ̄ nda̍ hāu̍ bā, ndu̍yɛ̍ mā tūɛ̄ī 
pīɛ̄īlē ndāle̍ŋ, mā chīīndi̍a̍a̍ nda̍. 

20Wānāa̍ ka̍a̍la̍ nūm Mɛ̄lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, māndāa̍ ŋ̄ ma̍ndā nda̍ ni̍, kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍, mā tɛ̄ɛ̄mbu̍u̍ nda̍. 

21I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā le̍ te̍le̍ŋ o̍ te̍le̍ŋ. Nya̍ nyɛ̄ o̍ nyɛ̄ yōōmāā, lā sāŋga̍la̍ 
di̍o̍la̍ ndɔ̄la̍ kāsīla̍ŋ le̍ fɛ̍ɛ̍ŋ a̍ fɛ̍ɛ̍ŋ. 

Sa᷅m 146 

Chōnde̍i ̍le̍ Mɛl̄ɛk̄a̍ sāŋgālāa̍, o̍ cho̍ wānā piŋ̍īa̍a̍ wo̍ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! I̍ cho̍ Mɛ̄lɛ̄ka̍ Ya̍a̍wɛ̄ɛ̍ sāŋgālā a̍ kɔ̄l nūu̍ kpo̍u̍! 

2I̍ cho̍ lō Mɛ̄lɛ̄ka̍ Ya̍a̍wɛ̄ɛ̄ sāŋgālāa̍ ha̍a̍a̍ a̍ te̍le̍ŋ ya̍ I̍ cho̍ yōōmū wo̍. I̍ cho̍ lō 
chōndo̍ŋ sōlīo̍o̍ le̍ ndu̍ sāŋgālāa̍, ha̍a̍a̍ mbō fūūlu̍u̍ a̍ yōōmū nūu̍ mɛ̄ɛ̄lu̍la̍ŋ. 

3Ō bɛ̄nda̍ mī wānā dɔ̍ū tīīnda᷄ŋndo̍ o̍ wānāā bɛ̄ndūa̍a̍ ni᷄ŋ te̍. 

Ō bɛ̄nda̍ bɛ̍ɛ̍ mī wānā dɔ̍ū tīīnda᷄ŋndo̍ o̍ wāna̍ chi̍o̍o̍ ni᷄ŋ le̍ nu̍m chīīndīa̍a̍ le̍. 

4Kāni̍ wāna̍ chi̍o̍o̍ tē ō vī dɔ̍ɔ̍ pɛ̍, ō mīīŋgu̍ o̍ pu̍u̍lōo̍ ni᷄ŋ. Pāa̍le̍ o̍ cho̍ wu᷄ le̍ŋ, tūūlā 
ndɔ̄la̍ŋ kpo̍u̍ la̍ mɛ̍ɛ̍lū. 

5Wānāa̍ dɔ̍ū tīīnda᷄ŋndo̍ o̍ Mɛ̄lɛ̄ka̍ Che̍kɔ̍pū wo̍ ni᷄ŋ le̍ nda̍ mālāa̍ wa̍, ā pɛ̄l tɔ̄nɔ̄ɔ̍, 
nda̍ yɔ̍nūŋ ni̍ māā, wānāa̍ ti̍i̍nda̍ŋ Mɛ̍lɛ̄ka̍ Ya̍a̍wɛ̄ɛ̄ le̍ nda̍ mālāa̍ wa̍. 

6Ndu̍ to̍o̍si̍a̍a̍ ɛ̄chɛ̍nɛ̄, a̍ chi̍e̍ēŋndo̍, a̍ pēe̍ mɛ̄ŋmā īhɛ᷄llo̍ ni̍, ndu̍yɛ̍ a̍ nyɛ̄ o̍ nyɛ̄ cho̍ 
lēni᷄ŋ. Ndu̍ cho̍ Mɛ̄lɛ̄ka̍ lo᷅ o̍ lēdīōm le̍ fɛ̍ɛ̍ŋ a̍ fɛ̍ɛ̍ŋ ndo̍ ni̍. 

7Wānāa̍ nda̍ chō nyɛ̄ pālāa̍ tūsīo̍o̍ chōo̍ wa̍, ndu̍ su̍ŋgū le̍ nda̍ ni̍, wānāa̍ cho̍ a̍ 
yīa̍a̍ŋ nda̍, mbō ke̍ nda̍ nyɛ̄ dīa̍a̍. Wānāa̍ cho̍ o̍ bīyɔ̄ɔ̍ ni᷄ŋ nda̍, mī Mɛ̄lɛ̄ka̍ Ya̍a̍wɛ̄ɛ̄ 
o̍ ba̍ŋa̍ nda̍, 

8wānāā sūmɛ̍i̍ya̍ mbō tōsa̍ mā chē. Wānāa̍ cho̍ a̍ kɔ̄ltā tāmbɛ̍i̍la̍ŋ nda̍ mbō nyɔ̄ɔ̄lu̍ 
nda̍ kɔ̄lta̍ŋ. Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ wānāā ndūa̍a̍ cho̍ ndu̍ o̍ hɔ̄l sa̍kpō wa̍. 

9Wānāā lēkāa̍wa̍a̍ cho̍ na̍a̍ tɛ̄ɛ̄ŋ nda̍, mbō mānda̍ nda̍, ndu̍yɛ̍ vīi̍ya̍a̍ nɔ̍ lɛ̍ ŋ̄fi̍nyā 
le̍ wa̍, a̍ wāŋ lāāndūa̍a̍ nɔ̍ lɛ̍ ŋ̄pīāāndū le̍ wa̍, mbō māla̍ nda̍. Kɛ̍ wānāā dɛ̍nɛ̍ 
wɔ̍ɔ̍ŋnda̍ nda̍, mbō tɛ̄ɛ̄mbu̍u̍ nda̍. 

10Mɛ̄lɛ̄ka̍ Ya̍a̍wɛ̄ɛ̄ ndu̍ cho̍ wā māsāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. Wāŋnda̍ I̍sɔ̄lūɛ̄ī, Mɛ̄lɛ̄ka̍ 
nyāa̍ ndu̍ cho̍ māsāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! 

Sa᷅m 147 

Chōnde̍i ̍le̍ Mɛl̄ɛk̄a̍ nɔ ̍kpāāyāa̍ kpo̍u̍ wo̍ sāŋgālāa̍ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! Ī chō bɔ̍ɔ̍ sūɛ̍i̍ kɛ̍ndɛ̄ le̍ Mɛ̄lɛ̄ka̍ nāa̍ sāŋgālāa̍. Ī 
chō bɔ̍ɔ̍ sūɛ̍i̍ kɔ̄l kɛ̄ndɛ̄, ndu̍yɛ̍ mi̍ ī wā sūɛ̍i̍ bɛ̍nda̍ le̍ ndu̍ sāŋgālāa̍. 

2Mɛ̄lɛ̄ka̍ Ya̍a̍wɛ̄ɛ̄ o̍ cho̍ Chūlu̍sɛ̄lɛ̄m mīŋgīo̍o̍ tāŋgūllo̍, 

Ō chō I̍sɔ̄lūɛ̍i̍ya̍a̍ nda̍ kūɛ̄ o̍ bīyɔ̄ɔ̍ ni᷄ŋ nda̍ mīŋgīo̍o̍ o̍ lɛ̄ŋndē ndāle̍ŋ ni᷄ŋ. 

3Wānāa̍ cho̍ a̍ kɔ̄ltā tāmbɛ̍i̍la̍ŋ nda̍, mbō nyɔ̄ɔ̄lu̍ nda̍ kɔ̄lta̍ŋ ni᷄ŋ, ndu̍yɛ̍ mbō sōli̍ 
nda̍ o̍ kpɔ̍kɔ̍si̍la̍ ndā chō ni᷄ŋ nda̍ŋ. 

4Ō nɔ̄lā mbō chɔ᷄m lōo̍ŋ cho̍ o̍ ha̍la̍a̍ ni᷄ŋ cho̍o̍ cho̍o̍ wo̍ŋ bōllē pīlɛ̍, ndu̍yɛ̍ mbō 
vēēlu̍ mu̍ŋ dīōla̍ŋ ŋ̄ pīlɛ̍ŋ pi̍lɛ̍ŋ. 

5Mɛ̄lɛ̄ka̍ Ya̍a̍wɛ̄ɛ̄ nāa̍ ō chō ō bɛ̄ndū, ndu̍yɛ̍ kpāāya̍ ndɔ̄ɔ̍ ō chō ō bɔ̄ɔ̍. Sīnā ndɔ̄ 
pɛ̍ŋgo̍o̍ ō nɔ̍ la̍mɛ̍ɛ̍lu̍ le̍. 

6Wānāa̍ tu̍si̍ nda̍ pi̍la̍ tōōlō wa̍, mbō hēēlu̍ nda̍ te̍mā. Kɛ̍ wānāā dɛ̍nɛ̍ wɔ̍ɔ̍ŋnda̍ 
nda̍, mbō tɛ̄ɛ̄mbu̍u̍ nda̍. 

7Lā me᷄l Mɛ̍lɛ̄ka̍ Ya̍a̍wɛ̄ɛ̍ ba̍li̍ka̍a̍ o̍ chōndo̍ŋ ni᷄ŋ. Lā lɔ̄ɔ̍ to̍wāla̍ŋ le̍ Mɛ̄lɛ̄ka̍ nāa̍ 
sāŋgālāa̍. 

8Mbō tōsa̍ mī pīɔ̍ɔ̍ he̍l, mī ha̍la̍a̍ pīīmi̍a̍a̍ kpi̍lo̍. Mbō yɔ᷄ŋ pīɔ̍ɔ̍ o̍ chi̍e̍ēŋndo̍ chōo̍, 
mbō tōsa̍ mī bīllo̍ vīl o̍ pēmbo᷄ŋ chōo̍. 

9Ndu̍ ke᷅ chɔ̍lūa̍a̍ nyɛ̄ dīa̍a̍ ni̍ mā dē. Tē bāsa̍bāsa̍kūēndi̍a̍a̍ chu̍a̍ūwa̍ ā wa̍ cha᷄ŋndo̍ 
a̍ yīa̍a̍ŋ pɛ̍, ndu̍ ke᷅ nda̍ nyɛ̄ dīa̍a̍ ni̍ mā dē. 

10Mi̍ chē bɛ̍ɛ̍ mi̍ su̍a̍a̍ ā nɔ̄ dīāllūŋ kāla᷄ŋ, kɛ̍ dīāllūŋ ndāŋ ka̍la̍ŋ mu᷅ŋ ŋ̄ to̍sā mbō 
hīni̍ kɔ̄l te̍. So̍vɛ̄i̍ya̍ bɛ̍ɛ̍ kpāāya̍ ndāa̍ ō to̍sā mbō hīni̍ kɔ̄l te̍. 

11Wānāa̍ ke᷅ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ, ndu̍yɛ̍ mā dūāū ti̍i̍nda᷄ŋ ndāa̍ o̍ kāāla̍ ndɔ̍ cho̍ 
le̍ te̍le̍ŋ o̍ te̍le̍ŋ ndo̍ ni᷄ŋ nda̍, nda̍ to̍sā ni̍ mī Mɛ̄lɛ̄ka̍ ō hīni̍ kɔ̄l. 

12Wāŋnda̍ Chūlu̍sɛ̄lɛ̄m, lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄. Lā sāŋga̍la̍ Mɛ̍lɛ̄ka̍ nyāa̍ 
wāŋnda̍ Sa̍a̍yɔ̄ŋ. 

13Ndu̍ cho̍ wāna̍ ma̍ndā di̍o̍la̍ sāāsāla̍ nyāla̍ŋ ndo̍ ni̍. Ndu̍ du̍a̍ū chu̍a̍u̍wāā nyāa̍ 
sa̍lā ni̍. 

14Ndu̍ to̍sā ni̍ mī kɔ̄l nyūlōo̍ ō wa̍ o̍ lɛ̄ŋndē nyāle̍ŋ ni᷄ŋ, ndu̍yɛ̍ mbō ke̍ nya̍ wi̍tīi̍ŋ 
kɛ̍ndɛ̄ kɛ̍ndɔ᷄ŋ le̍ dīo̍o̍. 

15Tē ō yēēma̍ le̍ wāŋnda̍ o̍ chi̍e̍ēŋndo̍ ni᷄ŋ di̍mūl le̍ īsɔ̄ɔ̍ o̍ īsɔ̄ɔ̍ to̍sā pɛ̍, yōōŋgū kōŋ 
kōmāllo̍ wāŋnda̍ o̍ lēpīlɛ̍ ni᷄ŋ chɔ̍ chɔ̍. 



1349 

 

 
Kisi Bible Quick 

© 2013 Bible Society in Liberia. 
 

 
 

 

16Mbō tōsa̍ mī mɔ᷄m ŋ̍kpu̍ŋgbāa̍, ō pɛ̄ŋgɛ̄la᷄ŋ lɛ᷅ŋ lɛ̍tɛ̍u̍, ndu̍yɛ̍ mbō yɔ᷄ŋ mɔ᷄mndo̍ 
mbō tīu̍ chūchɔ̄ɔ̍ si̍lɔ̍, mɛ̄ɛ̍ chu̍ndo̍o̍ ō wā nu̍a̍ā lɛ̄ŋ yɛ̍. 

17Mbō tōsa̍ mī lōōŋ kpu̍ŋgba᷄ŋ ŋ̄ hūlu᷄ŋ, chu̍chɔ᷄ŋndo̍ mɛ̄ɛ̍ tɛ̍nɔ̍ŋ ŋ̄ chō nu̍a̍ā lɛ̄ŋ yɛ̍. 
Mbō tōsa̍ mī fo̍ndāa̍ yɔ̄nu̍ŋ vi̍li̍ vi̍li̍, wāŋnda̍ kpo̍u̍ ā nɔ̍lā mā si᷄m lɛ̄ŋ te̍ a̍ hūēīye̍. 

18O̍ ko̍ŋ kɔ̍ɔ̍lī, mbō tōsa̍ mī mɛ̄ŋmā īkpūŋgbāmā māŋ mā tēŋga̍, ndu̍yɛ̍ mbō yɔ᷄ŋ 
hūēīye̍, mī mɛ̄ŋmā māŋ mā hīōū. 

19Mbo̍ lo̍ o̍ ko̍ŋ mbo̍ kē wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍ yōōŋgū ndɔ̄ɔ̍, a̍ 
pɛ̄ɛ̄kūlā ndɔ̄la̍ŋ, ndu̍yɛ̍ a̍ sāwāla̍ ndɔ̄la̍ŋ, nda̍ yɔ̍nūŋ ni̍ māā wāŋnda̍ I̍sɔ̄lūɛ̄ī. 

20Lɛ̄ŋndē o̍ lɛ̄ŋndē che̍le̍ŋ lē cho̍ mbō to̍sa̍ he̍ī a̍ nda̍ le̍, ndu̍yɛ̍ lɛ̄ŋndē o̍ lɛ̄ŋndē 
che᷅le̍ŋ lē si̍nā a̍ sāwāla̍ ndɔ̄la̍ŋ o̍kɔ̄ɔ̄ le̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! 

Sa᷅m 148 

A̍ mɛɛ̄ ̍chie̍̍ēŋndo̍ kpo̍u̍ o̍ nɔ ̍mbō sāŋga̍la̍ Mɛl̄ɛk̄a̍ yɛ ̍o̍kɔɔ̄ ̄
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! Nya̍ wānā o̍ wāna̍ cho̍ o̍ ha̍la̍a̍ ni̍ŋ cho̍o̍ cho̍o̍, lā 
sāŋga̍la̍ Mɛ̍lɛ̄ka̍ Ya̍a̍wɛ̄ɛ̄! Lā sāŋga̍la̍ ndu̍, nya̍ cho̍ o̍ fo̍ndāŋnda̍ŋ chōo̍ cho̍o̍ wa̍! 

2Lā sāŋga̍la̍ ndu̍, nya̍ ki̍i̍la̍a̍ ndūa̍a̍ kpo̍u̍! Lā sāŋga̍la̍ ndu̍, nya̍ so̍vɛ̄i̍ya̍a̍ ndūa̍a̍ 
kpo̍u̍ cho̍o̍ cho̍o̍! 

3Pāa̍le̍ŋ a̍ pāŋge̍i̍, lā sāŋga̍la̍ ndu̍! Lōo̍ŋ o̍ ha̍la̍a̍ ni᷄ŋ cho̍o̍ cho̍o̍ kpo̍u̍, lā sāŋga̍la̍ 
ndu̍! 

4Lā sāŋga̍la̍ ndu̍, nya̍ nyɛ̄ o̍ nyɛ̍ cho̍ o̍ ha̍la̍a̍ ni᷄ŋ cho̍o̍ cho̍o̍, a̍ nya̍ mɛ̄ŋma̍ cho̍ o̍ 
ha̍la̍a̍ ni᷄ŋ cho̍o̍ cho̍o̍ wa̍ŋ! 

5Nyɛ̄ o̍ nyɛ̄ cho̍ o̍ ha̍la̍a̍ ni᷄ŋ cho̍o̍ cho̍o̍, ā nɔ̄ mā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄! Kāni̍ 
fo̍ndōle̍, ndu̍ to̍o̍si̍a̍a̍ nyɔ̄ɔ̍ŋ mu᷅ŋ kpo̍u̍ a̍ dīōmnde̍ fu̍la̍ ndu̍ o̍ sōndō le̍ŋ ni̍. 

6Ndu̍ to̍o̍si̍a̍a̍ mu̍ŋ o̍ fo̍ndāŋndā ŋ̍ cho̍ la̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ nyɛ̄ o̍ nyɛ̄ o̍ 
di̍mu̍l mu̍ŋ le̍ tōsāa̍ pɛ̍, ŋ̄ so̍lī ndu̍ dīōm te̍. 

7Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄ o̍ chi̍e̍ēŋndo̍ ni᷄ŋ, nya̍ nyāā yōōmāa̍ tɔ̍ɔ̍ma̍a̍ bɛ̍ndūa̍a̍ 
o̍ pēe̍ mɛ̄ŋmā īhɛ᷄llo̍ ni᷄ŋ ni̍, a̍ nya̍ nyāā yōōmāa̍ kpo̍u̍ o̍ fo̍ndāŋndā yīŋgi̍lɛ̍i̍la̍ 
bɛ̍ndūla̍ŋ, 

8a̍ ta̍ŋnda̍ŋ, a̍ lōōŋ ŋ̍kpu̍ŋgba᷄ŋ, a̍ mɔ᷄m ŋ̍kpu̍ŋgbāa̍, ndu̍yɛ̍ a̍ mɔ᷄m yu̍u̍yu̍u̍ wo̍, a̍ 
hūēīyīī bɛ̄ndūe̍i̍, nda̍ kpo̍u̍ mā to̍sā nyɛ̄ Mɛ̄lɛ̄ka̍ ō dīmūl nda̍ wo̍. 

9Lā sāŋga̍la̍ ndu̍, nya̍ pēmbūŋ pɔ̄mbɔ᷄ŋ, a̍ nya̍ lūāŋūŋ bɛ̄ndo᷄ŋ, a̍ yɔ̄mīī kūāmɛ̄i̍, a̍ 
būndɛ̍la̍ŋ, 

10a̍ vīsīāā yōndūa̍a̍, ndu̍yɛ̍ a̍ chɔ̄lūa̍a̍ kpo̍u̍, a̍ nyāā yōōmāa̍ ku̍ā lɛ̄ŋ o̍ dēmbēla̍ŋ 
chōo̍ wa̍, a̍ yōūwāa̍ ba̍lū cho̍o̍ cho̍o̍ wa̍. 

11Lā sāŋga̍la̍ ndu̍, nya̍ māsāā bɛ̍ndūa̍a̍, a̍ nya̍ wāŋnda̍ kpo̍u̍, a̍ nya̍ wānāā bɛ̄ndūa̍a̍, 
ndu̍yɛ̍ a̍ nya̍ cho̍ wāŋnda̍ chōo̍ ma̍sāa̍ o̍ chi̍e̍ēŋndo̍ ni᷄ŋ nda̍. 

12Lā sāŋga̍la̍ ndu̍, nya̍ ŋ̄wāŋndā chīe̍e̍ kpo̍u̍, chūā lāāndū ni̍, chūā pīāāndū ni̍, 
bɛ̄ndū yūvɛ̍i̍ ni̍, chūāāmbɔ̄ pɔ̄mbɔ̄ ni̍. 

13Ā nɔ̄ mā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ nda̍ chō kpo̍u̍. Kāni̍ fo̍ndōle̍, dīōlā ndɔ̄la̍ŋ 
lā chō lā bɛ̄ndū mi̍ lā hīāū lādīō o̍ lādīō o̍ chi̍e̍ēŋndo̍ ni᷄ŋ. Ndu̍yɛ̍ nāŋɔ̄ɔ̄ ndɔ̄ bɛ̍ndōo̍ 
ō chō ō tīūwāā o̍ chi̍e̍ēŋndo̍ ni᷄ŋ, a̍ ɛ̄chɛ̍nɛ̄ kpo̍u̍. 

14Ndu̍ to̍sa̍ ni̍ mi̍ lɛ̄ŋnde̍ wānāā ndūa̍a̍ lē sīmnu᷄ŋ lɛ᷅ŋndē kpāāyāle̍ bɛ̍ndū, le̍ mī 
wānāa̍ ndūa̍a̍ cho̍ le̍ ndu̍ wa̍, ā sɔ̄la̍ bɛ̄ɛ̄le̍ŋ, nda̍ yɔ̍nūŋ ni̍ māā wāŋnda̍ I̍sɔ̄lūɛ̄ī, 
wānāā ndūa̍a̍ kɔ̄l la̍. Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! 

Sa᷅m 149 

Chōnde̍i ̍le̍ Mɛl̄ɛk̄a̍ Sāŋgālāa̍ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! Lā sōli̍ chōndi̍i̍ sɛ̍nɛ̄īye̍ le̍ Mɛ̄lɛ̄ka̍ Ya̍a̍wɛ̄ɛ̄ 
sāŋgālāa̍! Nya̍ wānāā ndūa̍a̍ cho̍ sa̍kpo̍ mi̍ lā chūūŋgi̍āŋ nda̍, lā sāŋga̍la̍ ndu̍! 

2Wāŋnda̍ I̍sɔ̄lūɛ̄ī, lā dɔ̄ɔ̄nu̍ŋ nya̍a̍le̍ le̍ wāna̍ to̍o̍si̍a̍a̍ nya̍ wo̍! Wāŋnda̍ Sa̍a̍yɔ̄ŋ, lā 
tōsa̍ kɔ᷅l kɛ̄ndɔ̄ɔ̍ le̍ māsa̍ nya̍ bɛ̍ndōo̍! 

3Lā sāŋga̍la̍ ndu̍ a̍ yōla̍ŋ! Lā lɔ̄ɔ̍ du̍ndūla̍ŋ, a̍ tōwāla̍ŋ le̍ ndu̍ sāŋgālāa̍! 

4Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l a̍ wānāā ndūa̍a̍. Wānāa̍ tu̍si̍ŋ o̍ ndu̍ bā 
bɛ̄ŋgu̍ wa̍, ō tōsa̍ ma̍ sɔ̄lā bɛ̄ɛ̄le̍ŋ sa̍na̍a̍ ā yōmɔ̄ɔ̄ nda̍ yēm ndo̍, kāni̍ fo̍ndōle̍, ō tōsa̍ 
ma̍ yām ya̍a̍mɔ̍ɔ̍wa̍a̍ ndāa̍. 

5Wānāa̍ cho̍ le̍ Mɛ̄lɛ̄ka̍ wa̍ ā dɔ̄ɔ̄nu̍ŋ nya̍a̍le̍, kāni̍ fo̍ndōle̍, le̍ mɛ̄ɛ̍ nda̍ ye᷅m 
ya̍a̍mɔ̍ɔ̍wa̍a̍ ndāa̍ yɛ̍. Ā lɔ̄ɔ̄lu̍ cho̍ndu̍ŋ kɔ̄l kɛ̄ndɔ᷄ŋ sōlīo̍o̍ o̍ kpēlēla̍ ndāla̍ŋ chōo̍ pi̍i̍ 
pi̍i̍. 

6Ā sāŋga̍la̍ Mɛ̍lɛ̄ka̍ chōo̍ cho̍o̍ kpe̍le̍ŋ, a̍ mɔ̄ɔ̄ŋ ndāa̍ŋ fāŋndo̍ŋ o̍ lābā, 

7le̍ mā mīŋgu̍l lɛ̄ŋnde̍ māa̍, ndu̍yɛ̍ mā tūsi̍ wāŋnda̍ nyɛ̄ pālāa̍ chōo̍, 

8le̍ mā bīu̍ māsāā bɛ̍ndūa̍a̍ cho̍ lɛ̄ŋnde̍ he̍ī chōo̍ wa̍, a̍ wānāā ndāā bɛ̍ndūa̍a̍, mā 
ba̍i̍yi̍a̍a̍ nda̍ yɔ̄lɔ᷄ŋ le̍ kɔ̄la̍ŋ a̍ nda̍ o̍ bīyɔ̄ɔ̍ ni᷄ŋ, 

9le̍ mā tūsi̍ lɛ̄ŋnde̍ nyɛ̄ pālāa̍ chōo̍, mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ le̍ ndi̍ nyɛ̄ pālāa̍ tūsīo̍o̍ 
chōo̍ yɛ̍. Wānāa̍ cho̍ le̍ Mɛ̄lɛ̄ka̍ wa̍, bɛ̍ɛ̍le̍ nda̍ nɔ̄ le̍ sɔ̄lāa̍ le̍ŋ, le̍ŋ le̍ cho̍ le̍ŋ ni̍. 
Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! 

Sa᷅m 150 

Chōnde̍i ̍le̍ Mɛl̄ɛk̄a̍ Ya̍a̍wɛɛ̄ ̍sāŋgālāa̍ 
1Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! Lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄ o̍ chīɛ̄ī ndɔ̍ kāsīo̍o̍ 
ni᷄ŋ! Lā sāŋgāla̍ ndu̍ o̍ fo̍ndā ndɔ̍ kpāāyā bɛ̍ndōo̍ chōo̍ cho̍o̍! 

2Lā sāŋga̍la̍ ndu̍, kāni̍ fo̍ndōle̍, le̍ wa̍lta̍ kpāāyāla̍ bɛ̍ndūlā o̍ to̍sa̍ la̍ŋ! Lā sāŋga̍la̍ 
ndu̍, kāni̍ fo̍ndōle̍, le̍ mɛ̄ɛ̍ o̍ cho̍ wāna̍ kpāāyā bɛ̍ndū mbo̍ hīāū wānā o̍ wānā yɛ̍! 

3Lā sāŋga̍la̍ ndu̍ a̍ bu̍lu̍la̍ŋ hɔ̄ŋndo̍! Lā sāŋga̍la̍ ndu̍ a̍ tōwāla̍ŋ, ndu̍yɛ̍ a̍ nyɛ̄m 
chāāŋ īyōō ŋ̄chēle̍ŋndo̍ŋ lɔ̄ɔ̍! 

4Lā sāŋga̍la̍ ndu̍ a̍ dūndūla̍ŋ lɔ̄ɔ̍ mī lā yā! Lā sāŋga̍la̍ ndu̍ a̍ tōwāla̍ŋ lɔ̄ɔ̍, mī lā hūāŋ 
sɛ᷅ŋnde̍! 

5Lā sāŋga̍la̍ ndu̍ a̍ dūndūla̍ pɔ̍mbɔ̄la̍ŋ lɔ̄ɔ̍! Lā sāŋga̍la̍ ndu̍ a̍ dūndu̍la̍ pɔ̍mbɔ̄la̍ 
cho̍mūl cho̍mu̍l bɛ̍ndōo̍ la̍ŋ! 

6Nya̍ nyɛ̄ o̍ nyɛ̍ cho̍ nyɛ̄ yōōmāā, lā sāŋga̍la̍ Mɛ̍lɛ̄ka̍ Ya̍a̍wɛ̄ɛ̄! 

Sāŋgālāa̍ chō le̍ Mɛ̄lɛ̄ka̍ Ya̍a̍wɛ̄ɛ̄! 

Pu̍lɔ̍wāā 

Pu̍lɔ̍wāā 1 

Mɛɛ̄ ̍tāle̍la̍ŋ lā chō nyɛl̄ā tɔn̄ɔ ̄yɛ ̍
1Sɔ̍lɔ̍mɔ̄ŋ, po̍ Dēēvi̍o̍o̍, o̍ wa̍ māsā bɛ̍ndōo̍ le̍ I̍sɔ̄lūɛ̄ī yo̍, tāle̍lā o̍ di̍mi̍ la̍ŋ, la̍ŋ la̍ 
cho̍ la᷅ŋ ni̍. 

2Tāle̍la̍ŋ ndāŋ, lā nɔ̄lā mī lā pɛ̄ɛ̄ku̍ wānā mā sɔ̍la̍ kɔ̄l kālo̍o̍, ndu̍yɛ̍ mī lā tōsa̍ mā 
wa̍ wāna̍ ti̍u̍ kɔ̄l nūmndo̍ bā. Lā nɔ̄lā mī lā māla̍ wānā mā si̍na̍ sɔ̄ɔ̍ŋ kɔ̄l kālo̍ŋ 
pɛ̄ŋgu̍. 

3Lā pɛ̄ɛ̄kū nu̍m mā wa̍ wāna̍ kɔ̄l kɔ̄lu̍ ndu̍yɛ̍, mā wa̍ wāna̍ ti̍u̍ kɔ̄l nūmndo̍ bā. Lā 
pɛ̄ɛ̄kū nu̍m le̍ sɔ̄ɔ̍ŋ tōnya̍ŋ tōsāa̍, ndu̍yɛ̍ mī lā pɛ̄ɛ̄ku̍ nu̍m mɛ̄ɛ̍ ŋ̄ wā sa̍kpō, ndu̍yɛ̍ 
mā wa̍ wānā kɛ̍ndɛ̄, o̍ ko̍ŋ kɔ̍ɔ̍lī, mā wa̍ wāna̍ tōnya̍ yɛ̍. 

4Lā nɔ̄lā mī lā tōsa̍, wānāa̍ si̍nā nyɛ̄ o̍ nyɛ̄ le̍ wa̍ bɛ̍ɛ̍ mā wa̍ wānāā kɔ̄l kālu̍a̍a̍ 
bɛ̍ndū, o̍ ko̍ŋ kɔ̍ɔ̍lī, mī lā tōsa̍ mī fe̍le̍ŋgu̍a̍a̍ ā sɔ̄la̍ tāāsi̍o̍o̍ ndu̍yɛ̍ a̍ kɔ̄l kālo̍o̍. 

5Wānāā kɔ̄l kālu̍a̍a̍ bɛ̍ɛ̍, ā yāŋ ni᷅la̍ŋ o̍ tāle̍la̍ŋ nda᷅ŋ mā sɔ̄la̍ pɛ̄ɛ̄kōo̍ lēni᷄ŋ. Wānāā 
tāāsi̍a̍a̍ bɛ̄ndūa̍a̍ bɛ̍ɛ̍, tāle̍la̍ŋ nda᷅ŋ lā nɔ̄lā mī lā māla̍ nda̍ mā chɔ̄ɔ̄lu̍ tāāsi̍o̍o̍ sɔ̄lā. 

6Lā mālā wa̍nā mā si̍na̍ tāle̍lā yīŋgi̍lɛ̍i̍la̍ŋ a̍ sɔ̄ɔ̍ŋ yi̍ŋgi̍lɛ̍ɛ̍ŋ wānāā kɔ̄l kālu̍a̍a̍ ā dīmī 
wo̍ŋ pɛ̄ŋgu̍. 

Sīlāla̍ŋ le̍ fe̍le̍ŋgu̍a̍a̍ 
7Tē wānā nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ pɛ̍, mɛ̄ɛ̍ kɔ̄l kālo̍o̍ kāndɔ᷄ŋ ndɔ̄ɔ̍ cho̍ ko̍ŋ 
ni̍. Kɛ̍ dīɔ̄mnda̍ nda̍ nda̍, kɔ̄l kālo̍o̍, a̍ pɛ̄ɛ̄kūla̍ŋ, mu̍ŋ nda̍ tu᷄l lēyɛ̄ ni̍. 

8Po̍ nūu̍, tu̍e̍i̍ fi̍nyā nu̍m a̍ kālā nu̍m dīōm. 

9Sīlā fi̍nyā nūm a̍ kālā nu̍m ā sīlā nu̍m ndo̍, ō chō māchūāā mɛ̄ɛ̍ wānā la̍nɔ̍ɔ̍ ō 
tōōsīāā nu̍a̍ā yīīŋnde̍, mbō hɛ̄ɛ̄ndu̍ŋ nyɛ̍lā kɛ̄ndɛ̄ kɛ̍ndɛ̄la̍ŋ o̍ lēbōl māā lāpe̍e̍ŋge̍ 
le̍ ndu̍ bōlle̍ŋ nɛ̄ŋīo̍o̍ yɛ̍. Ō chō māchūāā mɛ̄ɛ̍ wāŋndo̍ ō wōōnūŋ nu̍a̍ā yɔ̄lɔ̄ŋ kɛ̍ndɛ̄ 
kɛ̍ndɔ̍ŋ o̍ lābo̍llō yɛ̍. 

10Po̍ nūu̍, tē wānāā yɔ̄ŋ wɔ̄ɔ̍ŋnda̍ ā dɛ̄ɛ̄ni̍a̍a̍ nu̍m pɛ̍ le̍ mā to̍sa̍ yɔ̄ŋ wɔ̄ɔ̍ŋndo̍, 
chɛ̍la᷅ŋ a̍ nda̍ le̍. 

11Ā dīmu̍l nu̍m bɛ̍ɛ̍ āā, “To̍l na̍a̍ kɔ̄ɔ̄lī ŋ̄ kɔ̄ŋnu᷅ŋ, mī ŋ̄ kɔ̍ vi̍o̍ŋnu᷄ŋ i̍nɛ̍, tē ŋ̄ chē wānā 
o̍ wānā pɛ̍, ā yɔ̍ŋ bɛ̍ɛ̍ āā wāna̍ tɛ̍ɛ̍mbu̍u̍ i̍sɔ̍ɔ̍ le̍ wo̍, ŋ̄ de᷄l ndu̍ chōo̍ ŋ̄ dīī ndu̍. Ŋ̄ 
kɔ̄ŋnu᷅ŋ mī ŋ̄ tōsa᷅ŋ nu̍a̍ā ŋ̄ chāā pīsu̍lta̍ŋ na̍a̍ ŋ̄ chō ni̍, mī kɔ̍ de̍lnūŋ nda̍ chōo̍. 

12Mi̍ chē bɛ̍ɛ̍ ma̍ wā yōōmū ndu̍yɛ̍ ma̍ wānu᷄ŋ kɛ̍ndi̍a̍a̍ che̍che̍ŋ, kɛ̍ tē ŋ̄ chīi̍ a̍ nda̍ 
pɛ̍ kpo̍u̍, ā vīlɛ̍i̍ya̍ nda̍ wā ni̍. 

13Ŋ̄ kɔ̍ de̍lnūŋ nda̍ chōo̍ mī ŋ̄ pūŋga̍ nyɛ̄m ndāŋ su̍la᷄ŋ mī ŋ̄ kɔ̍ pe̍ī mu̍ŋ chīɛ̄īlā 
nāāla̍ŋ ni᷄ŋ. 

14Le̍la̍ŋ to̍l na̍a̍ kɔ̄ɔ̄lī ŋ̄ kɔ̄ŋnu᷅ŋ. Tē ŋ̄ kɔ̍ pu̍ŋgā nyɔ̄ɔ̍ŋ pɛ̍, ŋ̄ pīɔ̄vi̍āŋ na̍a̍ nya̍ā.” 



1353 

 

 
Kisi Bible Quick 

© 2013 Bible Society in Liberia. 
 

 
 

 

15Ā dīmu̍l nu̍m bɛ̍ɛ̍ le̍nde̍ po̍ nūu̍ tu̍āl nda̍ kɔ̄ɔ̄lī le̍. Chu̍ā ka̍ā ndāa̍ le̍. 

16Wāŋnda̍ ha̍ā le̍ yɔ̄ŋ wɔ̄ɔ̍ŋndo̍ tōsāa̍ kɔ̄la̍ŋ a̍ kīlta̍ŋ. Le̍ te̍le̍ŋ o̍ te̍le̍ŋ ā chō ā 
bɛ̄ɛ̄ndīa̍ŋ le̍ yōōmūlā wāŋndā chīe̍e̍ya̍ tɛ̄ɛ̄mbūūwo̍. 

17Tē a̍ wa̍ yōūwa̍ yālāa̍ tōndūllo̍ pɛ̍ le̍ mā hāu̍, mī yōūwāā kāŋ ā wa̍ nu̍m chɔ̄ɔ̍ o̍ 
yālāā ko̍ŋ tōndɔ̄ɔ̍, yōūwāā kāŋ ā he̍ū le̍. 

18Kɛ̍ wānāā yɔ̄ŋ wɔ̄ɔ̍ŋnda̍ ha̍ā nda̍, nda̍ pi̍la̍ cho̍ yāŋɔ̄ɔ̄le̍ŋ yēŋnɔ᷄ŋndo̍ le̍ mā hāu̍ 
ni̍. Ā chō hāū o̍ yāŋɔ̄ɔ̄lē nda̍ pi̍la̍ ā ya᷄ŋ nde̍ŋ mā vī. 

19Wānāā lēhɔ̄l la̍ nda̍, le̍ te̍le̍ŋ o̍ te̍le̍ŋ nu̍a̍ā mɛ̄ɛ̄lu̍la̍ ndāla̍ŋ lā chō ni̍. Hɔ̄lte̍ŋ le̍ŋ le̍ 
di̍ī nda̍ ni̍. 

Kɔl̄ kālo̍o̍ chō vēēlōo̍ 
20Kɔ̄l kālo̍o̍ chō vēēlōo̍ chōo̍ kpe̍le̍ŋ o̍ lu᷅ŋ, le̍ wāna̍ ku̍ā mā sɔ̍la̍ ndu̍ wo̍. Ō chō 
vēēlōo̍ chōo̍ cho̍o̍ kpe̍le̍ŋ o̍ fo̍ndāŋ ndā lālɔ̍ɔ̍la̍ŋ ni᷄ŋ. 

21Ō chō vēēlōo̍ o̍ dīōlā sāāsāla̍ŋ sōndōla̍ŋ, ndu̍yɛ̍ mbo̍ wā sūɛ̍i̍ o̍ fo̍ndāŋndā 
wāŋnda̍ ā bɔ̄ɔ̄ŋi̍āŋ nda̍ŋ. 

22Nya̍ dīɔ̄mnda̍ ha̍ā, vɛ̄ɛ̍nɛ̍ kpɛ̍ nya̍ chō yɛ̄ hīōūwɔ̄ɔ̄ lāchī a̍ wāa̍ lādīɔ̄m? Vɛ̄ɛ̍nɛ̍ kpɛ̍ 
nya̍ chō yɛ̄ hīōūwɔ̄ɔ̄ lāchī a̍ kɔ̄l kālo̍o̍ māmɔ̄ɔ̍ ndu̍yɛ̍ mī lā tūl si̍nā pɛ̄ŋgo̍o̍ lēyɛ̄? 

23Tē lā tɛ̄ɛ̄mbu̍u̍ sūɛ̍i̍ pɛ̍, mī wa̍ nya̍ sīlāa̍ le̍ nya̍ mīŋgīo̍o̍ o̍ nɛ̄ī, lā ya᷄ŋ ya̍ nīla̍ŋ. Tē 
lā ya᷄ŋ ya̍ nīla̍ŋ pɛ̍, I̍ nɔ̍lā mī chɔ̍m nya̍ sɔ̄ɔ̍ŋ kɛ̍ndɛ̄ŋ cho̍ ya̍ o̍ kɔ̄l lo̍ŋ, ndu̍yɛ̍ mī 
chɔ̍m nya̍ yīya᷄ŋ nūu̍. 

24I̍ lo̍ o̍ ko̍ŋ mi̍ ve̍e̍lū nya̍, kɛ̍ lā ye᷄ŋ ya̍ lānī le̍. Mi̍ si̍ɛ̍ndūl nya̍ bāa̍ le̍ mī lā hīŋ, kɛ̍ 
lā sāāla̍ŋ ya̍ le̍. 

25Sīlālā ya̍ I̍ si̍la̍ nya̍ la̍ŋ, mi̍ lā kɛ̄ɛ̄ le̍ la̍ŋ chūa̍a̍, ndu̍yɛ̍ mi̍ kīndī kīndī le̍ mī mi̍ŋgi̍ 
nya̍ o̍ nɛ̄ī, kɛ̍ lā chɛ᷄l mī mi̍ŋgi̍ nya̍ o̍ nɛ̄ī le̍. 

26-27Le̍ he̍ī, tē dɛ̍nɛ̍ pa̍lāa̍ ō hu᷄ŋ to᷅l nya̍ chōo̍ pɛ̍, ya̍ bɛ̍ɛ̍ I̍ cho̍ nya̍ māmɔ̄ɔ̄. Tē sīōōŋīī 
bɛ̄ndūe̍i̍ ī hu᷄ŋ to᷅l nya̍ chōo̍ pɛ̍, mɛ̄ɛ̍ hūēīyīī tɔ̍ɔ̍mɛ̍i̍ bɛ̄ndūe̍i̍ ī hūŋ nu̍a̍ā yɛ̄ pɛ̍, mī 
hūēīyīī kpūndɛ̍i̍ bɛ̄ndūe̍i̍ ī kōma̍l nya̍, mī nyɛ̄ nɛ̄īyāa̍ a̍ sāŋgāa̍ ō tōl nya̍ chōo̍ pɛ̍, I̍ 
cho̍ nya̍ hūnɔ̄ɔ̄ māmɔ̄ɔ̄. 

28Lā vēēlū ni̍ŋ ya̍ a̍ te̍le̍ŋ ko̍ŋ, kɛ̍ I̍ mu̍lī ni̍ŋ nya̍ dīōm te̍. Lā nūūwā ni̍ŋ ya̍ a̍ kɔ̄ltā 
nyāla̍ŋ kpo̍u̍, kɛ̍ lā se̍e̍lūŋ ya̍ ni̍ŋ te̍. 

29Kāni̍ fo̍ndōle̍, le̍ mɛ̄ɛ̍ nya̍ tu᷄l sīnā pɛ̄ŋgo̍o̍ lēyɛ̄, ndu̍yɛ̍ mi̍ lā kɛ̄ɛ̄ le̍ sīōōŋīi̍ Mɛ̄lɛ̄ka̍ 
Ya̍a̍wɛ̄ɛ̄ ve̍ nɔ̄ɔ̍ yɛ̍. 

30Mi̍ si̍lā nya̍, kɛ̍ lā chɛ᷄l mī lā chūa̍ sīlā nūu̍ le̍. Mi̍ ki̍ndī le̍ nya̍ mīŋgīo̍o̍ o̍ nɛ̄ī, kɛ̍ lā 
chɛ᷄l mī mi̍ŋgi̍ nya̍ o̍ nɛ̄ī le̍. 

31Le̍ he̍ī, nyɛ̄ nya̍ tōsa̍ wo̍, lā chō hūnɔ̄ɔ̄ pāāwā ndɔ̄ɔ̍ chūā. Nyɛ̄ nya̍ tūu̍ le̍ tōsāa̍ a̍ 
chāāŋnda̍ wo̍, ō chō hūnɔ̄ɔ̄ yɔ̄nɔ᷄ŋ a̍ nya̍. 

32Ō cho̍ fu̍u̍le̍ dīɔ̄mnda̍ ā wū le̍, le̍ mɛ̄ɛ̍ nda̍ māl nɛ̍ī kpe̍e̍kpe̍i̍yo̍ yɛ̍. Le̍ mɛ̄ɛ̍ nda̍ 
chu̍ē i̍sɔ̍ɔ̍ o̍ īsɔ̄ɔ̍ māā sūɛ̍i̍ kpe̍e̍kpe̍i̍ le̍ yɛ̍, nyɛ̄ kōŋ nda̍ nɔ̄ nda̍ tɛ̄ɛ̄mbūūwo̍ ni̍. 

33Kɛ̍ wānāa̍ tu̍e̍ī ya̍ dīōm nda̍ nda̍, le̍ te̍le̍ŋ o̍ te̍le̍ŋ wānɔ᷄ŋndo̍ nda̍ wānūŋ o̍ bā 
ndāa̍ chōo̍ yɛ̍lɛ̍kɛ̍lɛ̍ɛ̍ ni̍, nyɛ̄ o̍ nyɛ̄ yɔ̍nūŋ a̍ nda̍ le̍. Le̍ te̍le̍ŋ o̍ te̍le̍ŋ wānɔ᷄ŋndo̍ nda̍ 
wānūŋ a̍ kɔ̄l nyūlū ni̍, sīōōŋīī ve᷅ nda̍ māā wānā cho̍ nda̍ nyɛ̄ yɔ̄ŋ te̍. 

Pu̍lɔ̍wāā 2 

A̍ tɔn̄ɔl̄a̍ wānā sɔl̍ā o̍ kɔl̄ kālo̍o̍ niŋ᷄ nda̍ŋ o̍kɔɔ̄ ̄
1Ya̍ŋ ya̍ nīla̍ŋ po̍ nūu̍, ndu̍yɛ̍ mā kɛ̍si̍ŋ nyɛ̄ ya̍ I̍ cho̍ nu̍m dīmūllo̍ o̍ kɔ̄l 

2Ya̍ŋ ni᷅la̍ŋ nyɛ̄ kɛ̄ndɛ̍ī o̍ sɔ̄ɔ̍ŋ kɔ̄l kālo̍ŋ, ndu̍yɛ̍ mā la̍ndu̍ŋ kɔ̄l le̍ sɔ̄ɔ̍ŋ sīnā pɛ̄ŋgo̍ŋ 
sīnāa̍. 

3Tē ī tōsā nu̍m pɛ̍ mā cha̍ŋ, mɛ̄ɛ̍ cha̍ŋ cho̍o̍ cho̍o̍ kpe̍le̍ŋ le̍ kɔ̄l kālo̍o̍. Nyɔ̍ɔ̍lu̍ le̍ mā 
sɔ̍la̍ sīnā pɛ̄ŋgo̍o̍. 

4Nu̍u̍va̍ kɔ̍l kālo̍o̍ mɛ̄ɛ̍ wāŋndo̍ ō nūūwā nu̍a̍ā ka̍ni̍i̍ hu̍mbūe̍i̍ yɛ̍. Nu̍u̍va̍ ndu̍ mɛ̄ɛ̍ 
wāŋndo̍ ō nūūwā nu̍a̍ā nyɛ̄m ba̍āŋ kāla᷄ŋ yɛ̍. 

5Ko̍ŋ to̍sā ni̍ mā sɔ̍la̍ sīnā pɛ̄ŋgo̍o̍ le̍ sīōōŋnde̍ nɔ̄ɔ̍ le̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ o̍ ko̍ŋ 
kɔ̍ɔ̍lī, mā si̍na̍ vɛ̄lɛ̄ a̍ ndu̍ Mɛ̍lɛ̄ka̍ o̍kɔ̄ɔ̄. 

6Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ ke᷅ wa̍nā kɔ̍l kālo̍o̍ ni̍. Ndu̍ ke᷅ wa̍nā ta̍āsi̍o̍o̍ a̍ sīnā 
pɛ̄ŋgo̍o̍ ni̍. 

7Kɔ̄l kālo̍o̍ chō ndu̍ o̍ bā ō kɛ̄sīāā le̍ wānāa̍ wa᷅ ndu̍ o̍ hɔ̄l sa̍kpō wa̍ kīo̍o̍. Wānāa̍ 
to̍sā sɔ̍ɔ̍ŋ o̍ nɛ̄ī sa̍kpōo̍ chōo̍ wa̍, māndāa̍ o̍ ma̍ndā nda̍ ni̍, mɛ̄ɛ̍ nyɛ̄la̍ cho̍ māā 
bōo̍la̍ bɛ̍ndū mī pūa̍a̍ chɔ̄ūwa̍ sɔ̄ŋgā a̍ la̍ŋ o̍ lābā la̍ŋ lā māndā nu̍a̍ā pūa̍a̍ chɔ̄ūwa̍ 
yɛ̍. 

8Wānāa̍ bi̍ī wāŋnda̍ o̍ nɛ̄ī sa̍kpōo̍ chōo̍ wa̍, māndāa̍ o̍ ma̍ndā nda̍ ni̍, o̍ ko̍ŋ kɔ̍ɔ̍lī, 
wānāa̍ yɔ̍ŋgu̍ŋ kpo̍u̍ o̍ ndu̍ lo̍ wa̍, mbō hāndu̍ nda̍ hɔ̄lte̍ŋ chōo̍, nyɛ̄ o̍ nyɛ̄ yɔ̍nūŋ a̍ 
nda̍ le̍. 

9Tē a̍ ya̍ŋ nīla̍ŋ o̍ nyɛ̄ ya̍ I̍ cho̍ nu̍m dīmūllo̍ pɛ̍, ā chō sīnā pɛ̄ŋgo̍o̍ sɔ̄lā a̍ nyɛ̍ bɛ̍nda̍ 
le̍ tōsāa̍ wo̍ o̍kɔ̄ɔ̄, ndu̍yɛ̍ mā si̍na̍ mɛ̄ɛ̍ wānā wā sa̍kpō, ndu̍yɛ̍ mā wa̍ wānā to̍sāā 
sɔ̄ɔ̍ŋ kɛ̍ndɛ̄ yɛ̍. 

10Ā chō kɔ̄l kālo̍o̍ sɔ̄lā, ndu̍yɛ̍ mī tāāsi̍ ŋ̄ nɔ̄ ni̍ŋ ndo̍ tōsa̍ mā nɔ̄ kɔ̄l hīnīa̍a̍. 

11Kɔ̄l kālu̍ nu̍mndo̍ a̍ sīnā nūm pɛ̍ŋgo̍o̍, la̍ŋ la̍ wa᷅ ni̍ŋ nu̍m māndāa̍ ni̍. 

12La̍ŋ la̍ ma̍lā nu̍m ni̍ŋ ni̍, a̍ wo̍ū ba̍ o̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ ni᷄ŋ te̍. Lā mālā nu̍m 
ni̍ŋ, wānāa̍ ma᷅l wāŋnda̍ o̍ kpūndɛ̍la̍ŋ ni᷄ŋ a̍ lāsōndō wa̍, ā nɔ̍lā nu̍m te̍. 

13Nda̍ yɔ̍nūŋ, māā wānāa̍ ma̍l nɛ̄i̍ tōnya̍a̍ ma̍ wānu᷄ŋ o̍ chi̍e̍ēŋ mānyūmndo̍ ho̍ō 
ni᷅ŋ nda̍ ni̍, 

14a̍ tu̍e̍ī ha̍ā yɔ̄ŋ wɔ̄ɔ̍ŋndo̍ tōsāa̍ yēēlā, mā nāŋ kɔ̍l le̍ ka̍fāla̍ŋ ndu̍yɛ̍ a̍ dɛ̍nɛ̍ 
wɔ̍ɔ̍ŋndo̍ tōsāa̍ wa̍. 

15Wāŋnda̍ ha̍ā, kēlālā ndāla̍ŋ kpo̍u̍ lā sēndu̍ le̍. Nyɛ̄ o̍ nyɛ̄ nda̍ tōsā, o̍ ka̍fāla̍ŋ ni᷄ŋ 
ko̍ni̍ nda̍ tōsā ndu̍ ni̍. 

16Kɔ̄l kālu̍ nu̍mndo̍ a̍ sīnā nūm pɛ̍ŋgo̍o̍ ō chō nu̍m mālā, wāŋ lāāndūa̍a̍ mɛ̍ī ha̍ā 
pīāāndāā ndāa̍, mā bālū wa᷅ŋ pīāāndūāā chēle̍ŋnda̍ kɔ̄ɔ̄lī a̍ sōndōlā yēēlɛ̍i̍la̍ŋ le̍ 
tīɔ̄mɔ̄ɔ̍ a̍ nda̍ wa̍ ā ti̍ū nu̍m bā le̍. 

17Wāŋ lāāndūa̍a̍ ha̍ā, pīāāndāā ndāa̍ nda̍ chō ni᷅ŋ o̍ lābā, chɔ̍ŋ o̍ chūā lāāndūyɛ̍ī 
ndɛ̄i̍ ni᷄ŋ nda̍, ā bīī pɛ̍ ā kɛ̄ɛ̍ pīāāndāā ndāā ka̍ŋ le̍ wāŋ pīāāndūāā chēle̍ŋnda̍, 
kpe̍ma̍la̍ nda̍ yi̍i̍ nda̍ pīāāndāā ndāa̍ Mɛ̄lɛ̄ka̍ o̍ hɔ̄l la̍ŋ, mā pūɛ̄ɛ̄nu̍ŋ a̍ la̍ŋ pɔ̍lī. 

18Wāŋ lāāndūāā wāā le̍nde̍, tē ā tōl ō pīlɛ̍ kɔ̄ɔ̄lī pɛ̍, mā kūɛ̄ o̍ chīɛ̄ī ndɔ̄ɔ̍, a̍ chu̍a̍ nɛ̄i̍ 
pīɔ̍mndo̍. Wānāa̍ tu̍āl wa᷅ŋ lāāndūāā wāā le̍nde̍ kɔ̍ɔ̍lī wa̍ ki̍nɛ̍i̍, chi̍e̍e̍ pīɔ̍m mɛ̄ɛ̄lu̍la̍ 
ndāla̍ŋ lā wā ni̍. 

19Wānā o̍ wānā ku̍ē o̍ wāŋ lāāndūāā wāā le̍nde̍ lo̍ ō pīlɛ̍ mā nɔ̍la̍ mā mi̍i̍ŋgu̍ le̍. 
Wānā o̍ wānā ku̍ɛ̄ o̍ ō pīlɛ̍ lo̍ pɛ̍, a̍ chi᷅ lɛ̍ nɛ̄īyo̍ le̍ mīīŋgōo̍ mā wa̍ yōōmū le̍. 

20Le̍la̍ŋ to̍l wa̍nāā ka̍ālā kɛ̄ndīa̍a̍ kɔ̄ɔ̄lī, mā chu̍a̍ ka̍ālā ndāla̍ kɛ̍ndɛ̄la̍ŋ, ndu̍yɛ̍ mā 
wa̍ wānā sa̍kpō. 

21Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, nda̍ wa᷅ ni̍ŋ o̍ lɛ̄ŋnde̍ŋ nde᷅ŋ ni᷄ŋ ni̍. Wānāā 
ka̍ālā ndāla̍ŋ lā chō lā kɛ̄ndɛ̄ wa̍la̍ŋ Mɛ̍lɛ̄ka̍ o̍ hɔ̄l la̍, nda̍ ko̍ni̍ a̍ lo᷅ ni̍ŋ o̍ lɛ̄ŋnde̍ŋ 
nde᷅ŋ ni᷄ŋ ni̍. 

22Kɛ̍ wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, ā chō nda̍ hūnɔ̄ɔ̄ fāŋā o̍ lɛ̄ŋnde̍ŋ nde᷅ŋ ni᷄ŋ ba̍ū. 
Wānāā yɔ̄ŋ wɔ̄ɔ̍ŋnda̍ ki̍nɛ̍i̍, ā chō nda̍ hūnɔ̄ɔ̄ tɛ̄ɛ̄mbūū kpo̍u̍. 

Pu̍lɔ̍wāā 3 

Sīlāa̍ le̍ chūāā fe̍le̍ŋgu̍a̍a̍ 
1Po̍ nūu̍, pu̍ɛ̍ɛ̍nu᷄ŋ nyɛ᷅ ya̍ I̍ pɛ̍ɛ̍ku̍ nu̍m ndo̍ le̍. Nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍, 
kɛ̍si̍ŋ ndu̍ o̍ kɔ̄l. 

2Ko̍ŋ to̍sā ni̍ mā sɔ̍la̍ yōōmū vīlɛ̄īyo̍, ndu̍yɛ̍ mā sɔ̍la̍ dɛ̍nɛ̍ kɛ̍ndɔ̄ɔ̍ o̍ yōōmū 
nūmndo̍ ni᷄ŋ. 

3Chɛ᷅l mī dīīkɔ᷄ŋndo̍ ndu̍yɛ̍ a̍ sa̍kpōyɛ̍i̍ ŋ̄ hɛ̄lu᷄ŋ nu̍m te̍. Ba̍a̍nu̍ŋ mu̍ŋ o̍ lābo̍lō māā 
ŋ̄yɔ̄lɔ̄ le̍ te̍le̍ŋ o̍ te̍le̍ŋ. Ŋ̄ wa̍ nu̍m ŋ̄ pōōnyīāā o̍ kɔ̄l. 

4Tē a̍ to̍sa̍ le̍nde̍ pɛ̍, nyīnā cha̍a̍ a̍ dīōlā kɛ̄ndɛ̄la̍ŋ ŋ̄ sɔ̄lā te̍le̍ŋ o̍ te̍le̍ŋ Mɛ̍lɛ̄ka̍ a̍ 
ŋ̄wāŋndā chīe̍e̍ o̍ bā ni̍. 

5Dɔ̍u̍ ti̍i̍nda᷄ŋ nu̍mndo̍ kpo̍u̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. Ti̍i̍nda᷄ŋ si̍nā nūmndo̍ le̍. 

6O̍ nyɛ̄ o̍ nyɛ̄ ŋ̄ wa̍ to̍sāa̍ ni᷄ŋ, pu̍ɛ̍ɛ̍nu᷄ŋ a̍ Mɛ̄lɛ̄ka̍ Ya̍a̍wɛ̄ɛ̄ le̍. Ō nɔ̄lā mbō tōsa̍ mī 
nyɛ̄ o̍ nyɛ̄ wa̍ ō kɛ̄ndɛ̄ a̍ nūm. 

7Chu̍ā nūm pi̍la̍ māā ā chō wāna̍ kɔ̄l kālu̍ mbō hīōū mɛ̄ɛ̍ ŋ̄ chō yɛ̍ le̍. Nɔ̍ si̍o̍o̍ŋīi̍ 
Mɛ̄lɛ̄ka̍ Ya̍a̍wɛ̄ɛ̄ ve̍, ndu̍yɛ̍ mā kɛ̍ɛ̍ yɔ̄ŋ wɔ̄ɔ̍ŋndo̍. 

8Ko̍ŋ to̍sā ni̍, mā sɔ̍la̍ kɛ̍ndi̍a̍a̍ o̍ dīāllūŋ nūmndo̍ŋ ni᷄ŋ, ndu̍yɛ̍ mā sɔ̍la̍ dīāllūŋ 
kāla᷄ŋ. 

9Ke̍ Mɛ̍lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ sa̍na̍a̍ a̍ nyɛ̄m nūm su̍la᷄ŋ yɔ̄ŋgōo̍ o̍ ndu̍ lo̍ māā kē. 
Ndu̍yɛ̍, tɔ̄lɔ̄ɔ̄lā tāse̍la̍ tɔ̄lɔ̄ɔ̄lā nūmnda̍ŋ lā kūām nda̍ŋ ki̍nɛ̍i̍, mā hīŋ a̍ la̍ŋ o̍ ndu̍ lo̍ 
māā kē. 

10Tē a̍ to̍sa̍ he̍ī pɛ̍, ā sɔ̄lā ni̍ŋ nyɛ̍ dīa̍a̍ o̍ chīɔ̄ɔ̄ŋ nūmndo̍ŋ ni᷄ŋ ta̍u̍ ta̍u̍ mā pe̍i̍ 
ko̍nda̍la̍ nu̍mnda̍ŋ. O̍ ko̍ŋ kɔ̍ɔ̍lī, mūɛ̄īmā mākīle̍pīi̍ya̍ŋ mā wā ni̍ŋ nu̍m fūlāa̍ o̍ bā 
ha̍a̍a̍, a̍ nɔ᷅ ni̍ŋ nyɛ᷅m lāāndūŋ lētūu̍ le̍ ma̍ŋ dɔ̄wɔ̄ɔ̄ le̍. 

11Po̍ nūu̍, tē Mɛ̄lɛ̄ka̍ Ya̍a̍wɛ̄ɛ̄ o̍ mi̍ŋgi̍ nu̍m o̍ nɛ̄ī pɛ̍, kɛ̍si̍ŋ ndi̍ o̍ kɔ̄l nyɛ̄ kɛ̄ndɛ̍ī. Tē 
ō hāndu̍ nu̍m nyɛ̄ pālāa̍ chōo̍ pɛ̍ le̍ nyɛ̄ ŋ̄ tōsa̍ wo̍, ta̍mbū kɔ̄l te̍. 

12Si̍na̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ ndu̍ ndu̍, wāna̍ o̍ ka̍a̍lā wo̍, nūm o̍ mi̍ŋgī o̍ nɛ̄ī 
ni̍. Mɛ̄ɛ̍ fi̍nyāa̍ ō mīŋgī nu̍a̍ā chūā ndɔ̍ o̍ ka̍a̍la̍ wo̍ o̍ nɛ̄ī yɛ̍, le̍nde̍ Mɛ̄lɛ̄ka̍ mīŋgī 
wa᷅na̍ o̍ ka̍a̍la̍ wo̍ o̍ nɛ̄ī ni̍. 

13Wāna̍ sɔ̍lā ho̍ō kɔ̄l kālo̍o̍, ndu̍yɛ̍ mbō nɔ̄ sīnā pɛ̄ŋgo̍o̍ wo̍, ō pɛ̄l tɔ̄nɔ̄ɔ̍. 

14Kɔ̄l kālo̍o̍ ō nɔ̄ tɔ̄nɔ̄ɔ̍ ō hīōū ka̍ni̍i̍ hu̍mbūe̍i̍. Ō kē wa̍nā tɔ̍nɔ̄ɔ̍ ō hīōū bɛ̍ɛ̍ tɔ̍nɔ̍ 
ko̍o̍līi̍ye̍ ī kē nu̍m ndo̍. 

15Kɔ̄l kālo̍o̍ ō nɔ̄ ba̍a̍, ō hīōū nyɛ̄m ba̍ā kāla᷄ŋ. Nyɛ̄ o̍ nyɛ̄ cho̍ mī wānā nɔ̍ mā ye̍e̍ma̍ 
ndu̍ mbō sīīma᷅ŋ a̍ kɔ̄l kālo̍o̍ le̍. 

16Kɔ̄l kālo̍o̍ ndu̍ ndu̍, bā o̍ bā o̍ mu̍li̍ nu̍m, tɔ̄nɔ̄ɔ̍ ŋ̄ sɔ̄lā le̍ni̍ŋ ni̍, tē ō mu̍li̍ nu̍m o̍ bā 
kɛ̄ndɔ̄ɔ̍ chōo̍ pɛ̍, a̍ sɔ̍la̍ yōōmū vīlɛ̄īyo̍, yālāā o̍ mu̍lī nu̍m ō bā mīāllo̍ chōo̍ le̍, a̍ sɔ̍la̍ 
sūllo̍ a̍ bɛ̄ɛ̄le̍ŋ. 

17Kɔ̄l kālo̍o̍ mbō tōsa̍ mā sɔ̍la̍ yōōmū kɛ̄ndɔ̄ɔ̍, ndu̍yɛ̍ mbō ke̍ nu̍m vɛ̄lɛ̄ kɔ̄l nyūlōo̍ 
o̍ yōōmū nūmndo̍ ni᷄ŋ. 

18Wānāa̍ chɛ᷅l kɔ̍l kālo̍o̍ wa̍, kɔ̄l kālo̍o̍ chō māchūāā yɔ᷄m yɔ̍ŋgū nda̍ yōōmōo̍ wo̍. 
Le̍la̍ŋ wānāa̍ sɔ̍lā kɔ̍l kālo̍o̍ mā bīī ndu̍ kpi̍ŋ nda̍, ā pɛ̄l tɔ̄nɔ̄ɔ̍. 

19A̍ kɔ̄l kālo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ chi̍e̍ēŋndo̍ ho̍ō ni̍. Sīnā ndɔ̄ pɛ̍ŋgo̍o̍ ndu̍ o̍ 
so̍li̍ŋ kpe̍ku̍ ni̍, mbo̍ tōōsīāā ha̍la̍a̍. 

20A̍ kɔ̄l kālu̍ ndɔ̄ɔ̍, mbo̍ tōsā, mi̍ pēēla̍ŋ lā wā hīōūwɔ̄ɔ̍, ndu̍yɛ̍ mi̍ ha̍la̍a̍ ō wā 
mɔ᷄mndo̍ yɔ̄ŋgōo̍ o̍ lɛ̄ŋnde̍ŋ chōo̍. 

21Po̍ nūu̍, kɔ̄l kālu̍ ŋ̄ sɔ̍la̍ wo̍, a̍ sīnā pɛ̄ŋgu̍ ŋ̄ nɔ̄ wo̍, sa̍a̍ la̍ŋ kpi̍ŋ. Ma᷅l la̍ŋ mī lā 
hɛ̄lu᷄ŋ nu̍m te̍. 

22La̍ŋ la̍ cho̍ tōsā ni̍ŋ ni̍ mā vīōū yōōmū, ndu̍yɛ̍ mī lā tōsa̍ mā wa̍ o̍ yōōmū kɛ̄ndɛ̄ 
kɛ̍ndɛ̄ ni᷄ŋ. 

23Ā bālūŋ ni̍ŋ o̍ bā nūmndo̍ chōo̍ yɛ̍lɛ̍kɛ̍lɛ̍ɛ̍, bōŋndo̍ bɛ̍ɛ̍ a̍ bo᷅ŋ ni̍ŋ te̍. 

24Ā wānūŋ ni̍ŋ o̍ cha̍lna᷄ŋ, sīōōŋīī bi̍ī ni̍ŋ nu̍m le̍ nyɛ̄ o̍ nyɛ̄ le̍, ndu̍yɛ̍ a̍ hi̍ni̍ pɛ̍ a̍ 
lɔ̍lnu̍ŋ kpo̍o̍ŋ. 

25Sīōōŋīī bi̍ī ni̍ŋ nu̍m le̍ dɛ̍nɛ̍la̍ pa̍lāāla̍ ko̍māl wa᷅ŋnda̍ o̍ lēpīlɛ̍ ni᷄ŋ kpe̍ la̍ŋ te̍, ɔ̄ɔ̄ 
dɛ̍nɛ̍la̍ pa̍lāāla̍ ko̍māl wa̍nāā dɛ̍nɛ̍ wɔ̍ɔ̍ŋnda̍ mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā yɛ̍ 
la̍ŋ. 

26Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m māndā, nyɛ̄ o̍ nyɛ̄ yɔ̍nūŋ a̍ nūm te̍. Ō 
chō nu̍m māndā, ā ye᷄ŋ nu̍m bɛ̍ɛ̍ ya̍ŋɔ̄ɔ̄le̍ŋ, a̍ he̍ū o̍ yāŋɔ̄ɔ̄lē lēŋ te̍. 

27Te̍le̍ŋ o̍ te̍le̍ŋ tē a̍ sɔ̍la̍ fo̍ndāa̍ le̍ wānāa̍ cho̍ o̍ bā hāvɛ̍i̍yo̍ ni᷅ŋ nda̍ kɛ̄ndɛ̄i̍ tōsāllo̍ 
pɛ̍, to̍sa̍l nda̍. 

28Tē wāna̍ nya̍ chīɛ̄ɛ̄li̍āŋndo̍ ō kōma̍l nu̍m le̍ nyɔ̄ɔ̍ pɛ̍, ndu̍yɛ̍ ma̍ nɔ̄ nyɛ̄ kōŋ o̍ bā, 
ke̍ ndu̍, di̍mūl ndu̍ āā, “Kɔ̍ hūŋ, sīɔ̄dīi̍ I̍ ke̍ nu̍m” te̍ le̍. 

29Chāa̍ŋ nu̍m nya̍ chīɛ̄ɛ̄li̍āŋ ndu̍yɛ̍ mbo̍ lāāla᷄ŋ a̍ nūmndo̍, nɔ᷅ tūū wɔ̄ɔ̍ŋ le̍ ndu̍ sūɛ̍i̍ 
wɔ̍ɔ̍ŋnde̍ tōsāllo̍ le̍. 

30Lā sɛ̍ɛ̄ŋgi̍āŋ nya̍ wāna̍ to̍sa̍l nu̍m īsɔ̄ɔ̍ o̍ īsɔ̄ɔ̍ wo̍ le̍. 

31Pa̍ŋālā wāna̍ lāka̍fāa̍ le̍ nyɛ̄ ndɔ̄ kɛ̍ndɔ̄ɔ̍ le̍, ndu̍yɛ̍ vɛ̍lɛ̄ tu̍āl ka̍ālā ndɔ̄la̍ŋ kɔ̄ɔ̄lī le̍. 

32Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ tu̍l wānāa̍ to̍sā sɔ̍ɔ̍ŋ wɔ̍ɔ̍ŋndo̍ nda̍ lēyɛ̄. Kɛ̍ 
wānāa̍ to̍sā sɔ̍ɔ̍ŋ kɛ̍ndɔ̍ŋ nda̍ nda̍, kāālāa̍ o̍ ka̍a̍lā nda̍ ni̍. 

33Wānāā dɛ̍nɛ̍ wɔ̍ɔ̍ŋnda̍ chīɛ̄īlā ndāla̍ŋ, sēndi̍o̍o̍ Mɛ̄lɛ̄ka̍ Ya̍a̍wɛ̄ɛ̄ o̍ ha̍ndū la̍ŋ chōo̍ 
ni̍. Kɛ̍ wānāa̍ to̍sā sɔ̍ɔ̍ŋ kɛ̍ndɔ̍ŋ nda̍, nda̍ nda̍ mbō dɔ̄ū chīɛ̄īlā ndāla̍ŋ sa̍lā. 

34Wānāa̍ ma᷅m wa᷅ŋnda̍ wa̍, māmɔ̄ɔ̍ Mɛ̄lɛ̄ka̍ ō mām nda̍ ni̍. Kɛ̍ wānāa̍ tu̍si̍ŋ to̍o̍lō 
wa̍ nda̍, mbō chē nda̍ nyīnā. 

35Wānāā kɔ̄l kālu̍a̍a̍, bɛ̄ɛ̄le̍ŋ nda̍ sɔ̄lā te̍le̍ŋ o̍ te̍le̍ŋ ni̍. Kɛ̍ dīɔ̄mnda̍ nda̍, bɛ̄ɛ̄la̍ 
ta̍mbɛ̍i̍la̍ŋ nda̍ sɔ̄lā lɔ̍ɔ̍ lɔ̍ɔ̍ ni̍. 

Pu̍lɔ̍wāā 4 

Tɔn̄ɔl̄a̍ cho̍ o̍ kɔl̄ kālo̍o̍ niŋ᷄ nda̍ŋ 
1Pūa̍a̍ nīa̍a̍, tē fi̍nyā nyā o̍ wa̍ nya̍ pɛ̄ɛ̄kōo̍ pɛ̍, lā ni᷅la̍ŋ. Lā ya᷄ŋ ni᷅la̍ŋ ye̍ke̍ŋ, mī lā 
sɔ̍la̍ sīnā pɛ̄ŋgo̍o̍. 

2Nyɛ̄ o̍ nyɛ̄ ya̍ I̍ cho̍ nya̍ pɛ̄ɛ̄kōo̍, ō chō ō kɛ̄ndɛ̄ le̍ nyā. Le̍la̍ŋ nyɛ̄ o̍ nyɛ̄ ya̍ I̍ cho̍ 
nya̍ pɛ̄ɛ̄kōo̍ lā kɛ̄si̍ŋ ndu̍ o̍ kɔ̄l. 

3Bōōndi̍i̍ ya̍ I̍ wa̍ chūāāmbɔ̄, ndu̍yɛ̍ mi̍ wa᷅ kāla̍ nūu̍ o̍ bā māā po̍le̍ pi᷅lɛ̍ ve̍, 

4tē kɛ̄kɛ̍ nūu̍ ndu̍ o̍o̍ wa̍ ya̍ pɛ̄ɛ̄kōo̍ pɛ̍, ō dīmu̍l la̍ āā, “Nyɛ̄ o̍ nyɛ̄ ya̍ I̍ cho̍ nu̍m 
dīmūl po̍ nūu̍, kɛ̍si̍ŋ ndu̍ o̍ kɔ̄l nyɛ̄ kɛ̄ndɛ̄ kpi̍ŋ. To̍sa̍ nyɛ̄ o̍ nyɛ̄ ya̍ I̍ cho̍ nu̍m dīmūl 
le̍ tōsāa̍. Ko̍ŋ to̍sā ni̍, mā wa̍ yōōmū. 

5Wa̍ wa᷅na̍ kɔ̄l kālu̍ ndu̍yɛ̍ mā nɔ̄ sīnā pɛ̄ŋgo̍o̍. Pu̍ɛ̍ɛ̍nu᷄ŋ di̍o̍mndā ya̍ I̍ cho̍ nu̍m 
dīmūllo̍ la̍ŋ te̍. Ndu̍yɛ̍ fa̍ŋa̍ŋ o̍ la̍ŋ cho̍o̍ le̍. 

6Bi̍i̍ kɔ̍l kālo̍o̍ nyɛ̄ kɛ̄ndɛ̄ kpi̍ŋ, ō nɔ̄lā mbō mānda̍ nu̍m. Ka̍a̍la̍ ndu̍, ō chō nu̍m 
māndā nyɛ̄ o̍ nyɛ̄ yɔ̍nūŋ a̍ nūm te̍. 

7Kɔ̄l kālo̍o̍ chō nyɛ̄ kpe̍e̍kpe̍i̍ o̍ yōōmū wāna̍ chi̍o̍o̍ ni᷄ŋ mbo̍ hīāū nyɛ̄ o̍ nyɛ̄. Le̍la̍ŋ 
ki̍ndi̍ŋ mā sɔ̍la̍ ndu̍. Nyɛ̄ o̍ nyɛ̄ cho̍ mā sɔ̍la̍ ndu̍ mbō na᷄ŋ mbō sūla᷅ŋ a̍ sīnā pɛ̄ŋgo̍o̍ 
le̍. 

8Le̍la̍ŋ tē a̍ sɔ̍la̍ kɔ̄l kālo̍o̍ pɛ̍, bi̍i̍ ndu̍ kpi̍ŋ, ō nɔ̄lā mbō hēēlu̍ nu̍m te̍mā. Sa̍a̍ ndu̍ 
nyɛ̄ kɛ̄ndɛ̄ kpi̍ŋ, ō nɔ̄lā mbō tōsa̍ mā sɔ̍la̍ bɛ̄ɛ̄le̍ŋ. 

9Ō chō nu̍m bɛ̄ɛ̄le̍ŋ kē, nu̍a̍ wɔ̍ ko̍ mɛ̄ɛ̍ nda̍ hāndū nu̍a̍ā wāŋndo̍ nyɛ̄ nda̍ tōōsi̍a̍a̍ 
a̍ pe̍e̍ŋge̍la̍ŋ ndo̍ o̍ lēbōl le̍ ndu̍ bɛ̄ɛ̄le̍ŋ kīo̍o̍ yɛ̍. Ō wā ni̍ŋ ma̍wa̍ā māā mɔ̍si̍l lēbɛ̄ɛ̄ 
bɛ̄ndū nu̍m o̍ lēbōl.” 

10Ya̍ŋ ni᷅la̍ŋ o̍ nyɛ̄ ya̍ I̍ cho̍ nu̍m dīmūllo̍ wo̍ po̍ nūu̍, ndu̍yɛ̍ mā chɛ̍l ndu̍ o̍ kɔ̄l 
nūmndo̍ ni᷄ŋ. Ko̍ŋ to̍sā ni̍ mā vīōū yōōmū. 

11Nɛ̄i̍ kɔ̄l kālo̍o̍ ya̍ I̍ cho̍ nu̍m ho̍ō chɔ̄mndo̍ ni̍, ndu̍yɛ̍ o̍ nɛ̄i̍ tōnya̍a̍ cho̍o̍ kpe̍e̍kpe̍i̍ 
ya̍ I̍ cho̍ nu̍m ho̍ō sīmīo̍o̍ ni̍. 

12Tē a̍ ke̍la̍ a̍ kɔ̄l kālo̍o̍ pɛ̍, nyɛ̄ o̍ nyɛ̄ nɔ̍lā mbō si᷄m nu̍m o̍ nɛ̄ī le̍. Ndu̍yɛ̍ nya̍a̍nu̍ŋ 
bɛ̍ɛ̍ a̍ bo᷅ŋ te̍. 

13Sīlā o̍ sīlā ya̍ I̍ cho̍ nu̍m, kɛ̍si̍ŋ ndu̍ o̍ kɔ̄l mā wa̍ lōōnɔ᷄ŋndo̍ a̍ ndu̍. Kɛ̍si̍ŋ ndu̍ o̍ 
kɔ̄l nyɛ̄ kɛ̄ndɛ̄ kɛ̍ndɛ̄, fo̍ndōle̍, yōōmū nūmndo̍ o̍ cho̍ ni̍. 

14Bā o̍ bā wānāā dɛ̍nɛ̍ wɔ̍ɔ̍ŋnda̍ ā hīōū pɛ̍, ku̍ā lo̍ŋ te̍. Tu̍āl wānāā dɛ̍nɛ̍ wɔ̍ɔ̍ŋnda̍ 
kɔ̄ɔ̄lī mā chu̍a̍ ka̍ā ndāa̍ le̍. 

15Kpɛ̍kpɛ̍la̍ nda̍, tu̍āl ka̍ālā ndāla̍ŋ kɔ̄ɔ̄lī le̍. Tu̍āl nɛ̄i̍ ndāa̍ kɔ̄ɔ̄lī le̍, wa̍ o̍ nɛ̄ī nu̍m ŋ̄ 
chō chōo̍ wo̍ chōo̍. 

16Kāni̍ fo̍ndōle̍, wānāā dɛ̍nɛ̍ wɔ̍ɔ̍ŋnda̍ tē ā tōsa̍ yɔ᷅ŋ wɔ̄ɔ̍ŋndo̍ le̍, ā hīni̍ bɛ̍ɛ̍ ā lɔ᷅l te̍. 
Tē ā tōsa̍l wāŋndo̍ īwɔ̄ɔ̍ŋnde̍ le̍, ā hīni̍ bɛ̍ɛ̍ ā nɔ̍lā mā kūmbū hɔ̄lte̍ŋ te̍. 

17Dɛ̍nɛ̍ wɔ̍ɔ̍ŋndo̍ a̍ ka̍fāla̍ŋ, la̍ŋ la̍ cho̍ ni᷅ŋ māchūāā māā nyɛ̄ ndā di̍a̍ā a̍ mūɛ̄īmā 
ndā ma̍ ko̍lāā. 

18Wāna̍ tōnya̍a̍ nɛ̄i̍ ndɔ̄ɔ̍, ō chō māchūāā mɛ̄ɛ̍ pāa̍le̍ŋ lē fūlā nu̍a̍ā īdīi̍, mī lē lo̍ 
hēlɔ̄ɔ̍ a̍ dīōndɔ̄ɔ̍ ha̍a̍a̍ mī lē fūūlu̍u̍ o̍ bōlle̍ŋ chōo̍ a̍ dīōndɔ̄ɔ̍ bɛ̄ndōo̍ yɛ̍. 

19Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, nɛ̄i̍ ndāa̍, mɛ̄ɛ̍ nyūmnda̍ŋ mā wā nu̍a̍ā kpi᷅ŋgbi̍ 
yɛ̍, le̍nde̍ o̍ cho̍ ni̍. Mā bo᷄ŋ mā de᷄l, kɛ̍ ā si̍nā nyɛ̄ nda̍ bo᷄ŋ o̍ ndu̍ wo̍ le̍. 

20Kɛ̍si̍ŋ nyɛ̄ ya̍ I̍ cho̍ nu̍m dīmūllo̍ o̍ kɔ̄l po̍ nūu̍. Ya̍ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄ o̍ 
dīōmndā ya̍ I̍ cho̍ nu̍m dīmūllo̍ la̍ŋ. 



1359 

 

 
Kisi Bible Quick 

© 2013 Bible Society in Liberia. 
 

 
 

 

21To̍sā mī lā fūla̍ nu̍m o̍ kɔ̄l fɛ̍ɛ̍ŋ a̍ fɛ̍ɛ̍ŋ te̍. Kɛ̍si̍ŋ nda̍ŋ o̍ kɔ̄l, mā wa̍ lōōnɔ᷄ŋndo̍ a̍ 
la̍ŋ le̍ te̍le̍ŋ o̍ te̍le̍ŋ. 

22Wānā o̍ wāna̍ ki̍ndi̍ ki̍ndi̍ pɛ̍ mā sɔ̍la̍ la̍ŋ, a̍ sɔ̍la̍ ki̍yīī yōōmōo̍. Ndu̍yɛ̍ lā tōsā mī 
dīāllūŋ nūmndo̍ŋ kpo̍u̍ ŋ̍ wa̍ kɛ̍ndi̍a̍a̍. 

23Ma̍nda̍ŋ a̍ nyɛ̄ ŋ̄ yīyāŋ o̍ kɔ̄l nūmndo̍ ni᷅ŋ ndo̍, fo̍ndōle̍, nyɛ̄ wāna̍ chi̍o̍o̍ ō yīyāŋ 
o̍ kɔ̄l ndɔ̄ɔ̍ ni᷄ŋ ndo̍, ndu̍ cho̍ yōōmū wāna̍ chi̍o̍o̍ ni̍. 

24Di̍mī lāchōōwā le̍. Īsɔ̄ɔ̍ o̍ īsɔ̄ɔ̍ cho̍ sūɛ̍i̍ lāchōōwā, so̍li̍ŋ ndi̍ o̍ sōndō le̍. 

25Ka̍ā nūmndo̍ wa̍ sa̍kpō. Sɔ̄ɔ̍ŋ cho̍ sɔ̄ɔ̍ŋ kɛ̍ndɔ᷄ŋ ndo̍ŋ, mu̍ŋ ŋ̄ lāndu̍ŋ kɔ̍l le̍ tōsāa̍ 
ni̍. 

26Nyɛ̄ o̍ nyɛ̄ ŋ̄ wa̍ tōsāa̍ pɛ̍, ma̍nda̍ŋ a̍ mɛ̄ɛ̍ ŋ̄ tōsā ndu̍ yɛ̄. Sɔ̄ɔ̍ŋ kɛ̍ndɔ᷄ŋ, mu̍ŋ ŋ̄ tōsa̍ 
lɔ̍ɔ̍ o̍ lɔ̍ɔ̍ ni̍. 

27Fa̍ŋa᷄ŋ o̍ nɛ̄i̍ tōnya̍a̍ chōo̍ le̍. Kpɛ̍kpɛ̍la̍ nɛ̍i̍ dɛ̍nɛ̍ wɔ̍ɔ̍ŋndo̍, mā wa̍ o̍ nɛ̄i̍ tōnya̍a̍ 
chōo̍. 

Pu̍lɔ̍wāā 5 

Sīlāa̍ a̍ sūūndāa̍ nya̍ wāna̍ nya̍ cho̍ o̍ nɔ ̄niŋ̍ te̍ wo̍ o̍kɔɔ̄ ̄
1Po̍ nūu̍, kɛ̍si̍ŋ sɔ̍ɔ̍ŋ kɔ̄l kālu̍ŋ ya̍ I̍ cho̍ nu̍m dīmūllo̍ wo̍ŋ o̍ kɔ̄l. Ya̍ŋ ni᷅la̍ŋ nyɛ̄ 
kɛ̄ndɛ̄ ye̍ke̍ŋ, o̍ sɔ̄ɔ̍ŋ sīnā pɛ̄ŋgu̍ŋ ya̍ I̍ cho̍ nu̍m chɔ̄mndo̍ wo̍ŋ. 

2Ko̍ŋ to̍sā ni̍, mā wa̍ wāna̍ kɔ̄l kālu̍ bɛ̍ndū, ndu̍yɛ̍ nyɛ̄ o̍ nyɛ̄ ŋ̄ sōō pɛ̍, wāŋnda̍ sīna̍ 
māā wāna̍ kɔ̄l kālo̍o̍ ŋ̄ chō ni̍. 

3Wānā la̍nɔ̍ ti̍a̍māa̍, dīōmndā ndɔ̄la̍ŋ, mɛ̄ɛ̍ līa̍a̍ŋ mā yēēla̍ nu̍a̍ā yɛ̍, le̍nde̍ la̍ ye̍e̍la̍ 
ni̍. Dīōmndā ndɔ̄la̍ŋ lā nīŋgīlā wa̍nā, lā hīōū mɛ̄ɛ̍ chūɛ̄īmā ɔ̄li̍fīi̍ya̍ŋ mā nīŋgīlā 
nu̍a̍ā wānā yɛ̍. 

4Kɛ̍ mɛ̄ɛ̄lu̍la̍ŋ kpɔ̍ŋ, mɛ̄ɛ̍ lo̍lō kūīyo̍ ō wɔ̄u̍ nu̍a̍ā yɛ̍, le̍nde̍ nyɛ̍ fu̍lā o̍ dīōmndā lāŋ 
ni᷄ŋ ndo̍ ō wɔ̄u̍ ni̍. Mɛ̄ɛ̍ mūɛ̄ī fāŋīī sōndōlā tīɔ̍ɔ̍nde̍ ī kīālū nu̍a̍ā yɛ̍, le̍nde̍ nyɛ̍ fu̍lā 
o̍ dīōmndā lāŋ ni᷅ŋ ndo̍ ō kīālū ni̍. 

5Wānā pɔ̍nɔ̍ o̍ wānā pɔ̍nɔ̍ to᷅l ndu̍ kɔ̄ɔ̄lī pɛ̍, chi̍e̍e̍ pīɔ̍m o̍ ya̍ā nu̍m ni̍. Nɛ̄i̍ ndɔ̄ɔ̍, nɛ̄i̍ 
ku̍ɛ̄ pīɔ̍m ndo̍ o̍ cho̍ ni̍. 

6Ō būūla̍ŋ bɛ̍ɛ̍ a̍ nɛ̄i̍ wānā wā cho̍o̍ mā sɔ̍la̍ yōōmōo̍ wo̍ le̍. Nɛ̄i̍ o̍ cho̍ chōo̍ wo̍, ō 
si̍nā bɛ̍ɛ̍ māā nɛ̄ī wɔ̍ɔ̍ŋndo̍ pīla̍ le̍ o̍ cho̍ le̍. 

7Le̍la̍ŋ ya̍ŋ ni᷅la̍ŋ o̍ nyɛ̄ ya̍ I̍ cho̍ nu̍m dīmūllo̍ wo̍ po̍ nūu̍. Pu̍ɛ̍ɛ̍nu̍ŋ nyɛ̄ ya̍ I̍ cho̍ 
nu̍m ho̍ō dīmūllo̍ wo̍ le̍. Kɛ̍si̍ŋ ndu̍ o̍ kɔ̄l. 

8Wānā la̍nɔ̍ ti̍a̍māā wāā le̍nde̍, tē ā chē ndu̍ pɛ̍, kpɛ̍kpɛ̍la̍ ndu̍. Sɔ̍ɔ̍ŋgūū bɛ̍ɛ̍ o̍ dīō 
ndɔ̄ɔ̍ īkɛ̄i̍ le̍. 

9Tē ā tōl ndu̍ kɔ̄ɔ̄lī pɛ̍, mɛ̄ɛ̍ bɛ̄ɛ̄le̍ nu̍mnde̍ŋ lē chūū wāŋnda̍ o̍ bā. Ndu̍yɛ̍ wɔ̄sīlā 
nūmnda̍ tɔ̄la̍ŋ o̍ chi̍e̍ēŋndo̍ chōo̍, wānāā kɔ̄l vēsɛ̍i̍ya̍a̍ bɛ̍ndūa̍a̍ o̍ bā ŋ̄ sīōū la̍ŋ ni᷅ŋ 
ni̍. 

10Sūl nūmndo̍ ki̍nɛ̍i̍, mīālla̍ di̍ā ndu̍ tɔ̄nɔ̄ ni̍. Wānāā chēle̍ŋnda̍, nda̍ ku̍a̍ŋnūŋ ni̍ŋ 
a̍ sāŋgā nu̍mndo̍ ni̍. 

11Mɛ̄ɛ̄lu̍la̍ yōōmū nūmndo̍, ā wā ni̍ŋ i̍hi̍ni̍ o̍ kpēlē mā kūŋ a̍ nyɛ̄ nɛ̄īyāa̍. Nāa̍ chō 
nu̍m sɔ̄ɔ̄sīāā kpo̍u̍ mā yɔ̍nu̍ŋ pa̍āla̍ŋ kpo̍so̍ŋ. 

12Ā chō wā īchāli̍ mā nyu̍na̍ nūm pi̍la̍ āā, “Vɛ᷅ I̍ ye̍ŋ si̍lāa̍ lānī le̍? Vɛ᷅ ma̍ wā kīndīo̍o̍ 
le̍ ya̍ mīŋgīo̍o̍ o̍ nɛ̄ī, I̍ chɛ̍l mā mīŋgi̍ ya̍ o̍ nɛ̄ī le̍? 

13Wānāā nīāā pɛ̍ɛ̍kāa̍ ā wa̍ ya̍ pɛ̄ɛ̄kōo̍, kɛ̍ I̍ ye̍ŋ nda̍ lānī le̍. Kɛ̄lɛ̄ŋgāā ni᷅ŋ te̍, mī I̍ 
chu̍a̍ sīlālā nda̍ wa̍ ya̍ la̍ŋ māā īsɔ̄ɔ̍. 

14Ndu̍ o̍o̍ lo̍ ni᷅ŋ cho̍be̍, mī ya̍ i̍i̍ sɔ̍la̍ tɛ̄ɛ̄mbūūwo̍ fāŋgā bɛ̍ndu̍ chu̍u̍ŋgi̍āŋ ndo̍ 
tɛ̄ɛ̄ŋ.” 

15Po̍ nūu̍, mɛ̄ŋnda̍ŋ o̍ so̍o̍ŋ nu̍m kōlāa̍ ni᷄ŋ ma̍ŋ ŋ̄ ko᷄l ni̍, ko᷅l mā chēle̍ŋ te̍. La̍a̍ nu̍m 
ndu̍ pīlɛ̍ kpe̍ ŋ̄ kāāla̍ ni̍, ka̍a̍lā wānā la̍nɔ̍ che᷅le̍ŋ te̍. 

16Chu̍ā mɛ̄ŋnda̍ŋ o̍ so̍o̍ŋ nu̍m kōlāa̍ ni᷄ŋ mā hūlū ma̍ŋ o̍ lu᷅ŋ te̍, ko̍ŋ cho̍ ni̍ kɔ̄la̍ŋ 
sūūndāa̍ a̍ wānā la̍nɔ̍ o̍ wānā la̍nɔ̍ ŋ̄ yēēma̍. 

17Ma̍nda̍ ma̍ŋ le̍ nya̍ pi̍la̍. Pi̍ɔ̍ūwa᷅ŋ ma̍ŋ a̍ wāŋ lāāndūāā chēle̍ŋnda̍ le̍. 

18Na̍ŋ kɔ̍l a̍ la̍a̍ nu̍m nya̍ cha᷄l bōōndi̍i̍ ŋ̄ wa̍ wɔ̄ chūā pīāāndū ve̍ wo̍. Chu̍a̍ ndu̍ 
māā pēē nu̍m sa̍lā. 

19Mɛ̄ɛ̍ kīa̍llo̍ ō na᷅ŋ nu̍a̍ā ndu̍yɛ̍ mbo̍ wā wānā che᷅ ndu̍ dɔ̍ɔ̍ pɛ̍, a̍ ka̍a̍la̍ ndu̍ yɛ̍, 
le̍nde̍ la̍a̍ nu̍m ō nɔ̄ ni̍ mbō wa̍ nu̍m o̍ kɔ̄l. Kāālā ndɔ̄ɔ̍ ō tōsa̍ mā na̍ŋ kɔ̄l le̍ te̍le̍ŋ o̍ 
te̍le̍ŋ. Kāālā o̍ chɔ᷅m nu̍m ndo̍, ō tōsā mī kɔ̄l nūmndo̍ kpo̍u̍ o̍ wa̍ o̍ ndu̍ lo̍. 

20Po̍ nūu̍, wānā la̍nɔ̍ ti̍a̍māa̍ ō to̍sā nu̍m mā yɔ̍ŋgu̍ŋ kpo̍u̍ o̍ ndu̍ lo̍ le̍. Kɔ̍ma᷄ŋ la̍nɔ̍ 
pi̍la̍a̍ le̍. 

21Nyɛ̄ o̍ nyɛ̄ ŋ̄ tōsa̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m chɔ̄ɔ̍. Ndu̍yɛ̍ bā o̍ bā ŋ̄ kɔ̍, hɔ̄ltē 
ndɔ̄le̍ŋ lē chō nu̍m kɔ̄ɔ̄lī. 

22Wāna̍ dɛ̍nɛ̍ wɔ̍ɔ̍ŋndo̍, yāŋɔ̄ɔ̄lē o̍ ha̍ū lɔ̍ɔ̍ lɔ̍ɔ̍ le̍ŋ, le̍ cho̍ sɔ̄ɔ̍ŋ dɛ̍nɛ̍ wɔ̍ɔ̍ŋ ndu̍ pi̍la̍ 
o̍ to̍sā wo̍ŋ ni̍. Yɔ̄ŋndā ndɔ̄la̍ wɔ̍ɔ̍ŋnda̍ŋ la̍ŋ la̍ yi̍ī ndu̍ ni̍, mɛ̄ɛ̍ nda̍ yīī nu̍a̍ā wāŋndo̍ 
a̍ yūe̍i̍ yɛ̍. 

23Mbō sɔ̄la̍ pīɔ̍mndo̍ le̍ mɛ̄ɛ̍ o̍ kɛ̍ɛ̍ yēēmɛ̍i̍ ndūɛ̍i̍ kpāāyāa̍ nɔ̄ɔ̍ chōo̍ yɛ̍. Mī dīɔ̄mīī 
ndūɛ̍i̍ tōsa̍, mbō sɔ̄la̍ pīɔ̍mndo̍. 

Pu̍lɔ̍wāā 6 

Sīlāla̍ŋ chɔɔ̄l̄ōo̍ 

1Po̍ nūu̍, ma̍nda̍ŋ le̍ wāŋndo̍ tāānīo̍o̍, ndu̍ yɔ̍nūŋ ni̍ māā wāŋndo̍ kūo̍o̍ bīyɔ̄ɔ̍ 
wāŋndo̍ o̍ bā, mā chūe̍l wāna̍ o̍ bi̍ī kūo̍o̍ o̍ bā wo̍ būŋgɛ̄i̍ māā ā chō kūe̍e̍ ndɔ̄ɔ̍ 
pāāwā. 

2Tē a̍ to̍sa̍ le̍nde̍ pɛ̍, mɛ̄ɛ̍ nūm pi̍la̍ yi̍i̍nu̍ŋ. Nu̍m pi̍la̍ lu̍ɛ̍ī o̍ yāŋɔ̄ɔ̄le̍ŋ ni᷅ŋ a̍ dīōmndā 
nūmnda̍ nūm pi̍la̍ la̍ŋ. 

3Po̍ nūu̍, tē a̍ to̍sa̍ he̍ī pɛ̍, ma̍ lu̍e̍i̍ nūm pi̍la̍ wāŋndo̍ o̍ bā bɛ̄ŋgu̍ le̍ kūe̍e̍ ndɔ̄ɔ̍, mɛ̄ɛ̍ 
nyɛ̄ ŋ̄ tōsa̍ wo̍ cho̍ ho̍ō ni̍. Kɔ̍ chɔ̍chɔ̍ mā kɔ̍ tu̍si᷄ŋ nāa̍ wānā ko̍ŋ chūā. Kɔ̍ nyɔ̍ɔ̍lū 
ndu̍ mbō ma᷄l nu̍m le̍ būŋgɛ̄ī ŋ̄ chu̍a̍ ke̍ŋ nde̍. 

4Būŋgɛ̄ī kēŋ ī lo᷅ nya̍ tɛ̄ɛ̄ŋ mā hi̍ni̍ mā lɔ̍l te̍. Hɔ̄lte̍ŋ bɛ̍ɛ̍ hi̍nī mā kūmbū le̍ŋ te̍. 

5So̍li̍ nu᷅m pi̍la̍ o̍ yāŋɔ̄ɔ̄le̍ŋ, mɛ̄ɛ̍ kīa̍llo̍ ō chā nu̍a̍ā dōōsūnɔ̍ɔ̍ mbō wa̍ ndu̍ 
nyāānɔ᷄ŋndo̍ yɛ̍, ɔ̄ɔ̄ mɛ̄ɛ̍ yōūwo̍ ō hāū nu̍a̍ā o̍ yāla̍ yōūwa̍ mbō lo̍ kīndīo̍o̍ mbō 
hɛ̄lu᷄ŋ yɛ̍. 

6Nya̍ wānāā sīɛ̄lɛ̍i̍ya̍, lā kɔ̍ mī lā kɔ̍ mɛ̍ɛ̍nda̍ŋ si̍si̍ŋnda̍ lɛ̄ŋ. Lā kɔ̍ mɛ̍ɛ̍nda̍ŋ mī lā 
chē mɛ̄ɛ̍ si̍si̍ŋnda̍ ā tōsā yɛ̍, mī lā sɔ̍lā kɔ̄l kālo̍o̍. 

7Sīsi̍ŋnda̍, ā nɔ̍ ma̍sā nda̍ chōo̍ le̍, ā nɔ̍ wa̍nā bɛ̍ndū mbō wa̍ nda̍ chōo̍, ɔ̄ɔ̄ mbō si᷄m 
nda̍ la̍chi̍ mbō wa̍ nda̍ bōlle̍ŋ te̍. 

8Kɛ̍ tē wɔ̄ɔ̄le̍ŋ lē hīŋ pɛ̍, ā nūūwa̍ nyɛ̄ dīa̍a̍ ā kɛ̄si̍ le̍ sīālte̍ cho̍ hūnɔ̄ɔ̍ le̍ŋ. 

9Tē sīsi̍ŋnda̍ ā nɔ̄lā pɛ̍ mā tōsa̍ nu̍a̍ā, ɔ̍ɔ̄ nya̍? Bōōndi̍i̍ kūɛ̍ɛ̍nɛ̍ nya̍ chō yɛ̄ sāŋgā a̍ 
hi̍ni̍la̍ŋ mī lā chɛ᷄ŋ, nya̍ wānāā sīɛ̄lɛ̍i̍ya̍ ha̍ā? Bōōndi̍i̍ kūɛ̍ɛ̍nɛ̍ nya̍ chō yɛ̄ tīōndɔ̄ɔ̄ o̍ 
lūa̍ŋ? 

10Lā bīī pɛ̍, lā hīni̍ŋ lā dīmi̍ māā lā sīɛ̄ndīŋ ndɔ̍ nyɛ̄ pɔ̄mbɔ̄. Bāla̍ŋ kāfālāa̍ mī lā 
lūām pe̍lo᷄ŋ chōo̍, mī lā dīmī māā lā pɛ̄ŋgī wɔ̍ nyɛ̄ pɔ̄mbɔ̄. 

11Kɛ̍ bōōndi̍i̍ nya̍ hīnī lɔ̍mā māŋ nde̍, bōōndi̍i̍ ke̍ŋ tāmbe̍i̍ ī kpūwā nya̍ ni̍, mɛ̄ɛ̍ 
wānā wɔ̍ɔ̍ŋndo̍ ō dēl nu̍a̍ā wāŋndo̍ chōo̍ le̍ ndu̍ nyɛ̄m ndɔ̍ŋ pōōndīa̍a̍ o̍ bā yɛ̍. Mɛ̄ɛ̍ 
wānā wɔ̍ɔ̍ŋndo̍ ō chīŋālāŋ nu̍a̍ā wāŋndo̍ a̍ nyɛ̄ īpīāāndūe̍i̍ o̍ bā le̍ ndu̍ nyɛ̄m ndɔ̍ŋ 
pōōndīa̍a̍ o̍ bā yɛ̍, le̍nde̍ bā hāvɛ̍i̍yo̍ ō kpūwā nya̍ ni̍. 

12Wānāā dɛ̍nɛ̍ wɔ̍ɔ̍ŋnda̍, a̍ chōŋnu᷄ŋ wa̍nāā fo̍ndō fu̍u̍ wa᷅ŋnda̍ tɛ̄ɛ̄ŋ nda̍, ka̍ālā 
ndāla̍ŋ la̍ cho̍ la̍ŋ ni̍. Wānāa̍ ba̍lū wāŋnda̍ chōōla̍ŋ dīmūllo̍ wa̍ nda̍ chō ni̍. 

13Tē ā wa̍ wāŋndo̍ chōŋgōo̍ le̍ ndu̍ sūɛ̍i̍ wɔ̍ɔ̍ŋnde̍ tōsāllo̍ pɛ̍, ā sūūki̍āŋ a̍ lāhɔ̄l, ā 
sūūki̍āŋ a̍ ŋ̄pēlu̍, ā sūūki̍āŋ a̍ ŋ̄sū. 

14Le̍ te̍le̍ŋ o̍ te̍le̍ŋ, sɔ̄ɔ̍ŋ lāka̍fa᷄ŋ, a̍ sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ mu̍ŋ nda̍ tūūnūŋ o̍ lākɔ̄l 
le̍ wāŋnda̍ tōsāllo̍ ni̍. Bā o̍ bā nda̍ kɔ̍, wāŋnda̍ dɛ̍nɛ̍ pa̍lāa̍ nūūvīāllo̍. 

15Le̍ he̍ī, dɛ̍nɛ̍ pa̍lāa̍ chō nda̍ hūnɔ̄ɔ̄ tōlɔ̄ɔ̄ chōo̍ o̍ lē pīlɛ̍ ni᷅ŋ. Ā chō hūnɔ̄ɔ̄ wā ā 
yɔ̄ŋūlāā o̍ te̍le̍ŋ bi̍ŋgi̍i̍ni̍i̍ bɛ̍ŋgu̍, ndu̍yɛ̍ ā sɔ̍lā ni̍ŋ chi̍ɔ̍ū o̍ chīɔ̄ū le̍. 

16Sɔ̄ɔ̍ŋ chō ŋ̄ ŋɔ̍mpu᷅m, kɛ̄lɛ̄ŋgāā ŋ̄ ŋɔ᷄mmɛ̍ū bɛ̍ɛ̍, ŋ̄ Mɛ̄lɛ̄ka̍ Ya̍a̍wɛ̄ɛ̄ o̍ tu̍l yɛ̄le̍ŋ tūl 
bɛ̄ndōo̍ wo̍ŋ. Sɔ̄ɔ̍ŋ mu̍ŋ ŋ̍ cho̍ mu᷅ŋ ni̍. 

17Tōfā yōŋgāa̍, a̍ chōōla̍ŋ dīmīo̍o̍, a̍ wāna̍ tɛ̍ɛ̍mbu̍u̍ i̍sɔ̍ɔ̍ le̍ wo̍ dīyɔ̄ɔ̍, 

18a̍ sɔ̄ɔ̍ŋ wɔ̍ɔ̍ŋndo̍ŋ tūūnɔ᷄ŋndo̍ o̍ kɔ̄l le̍ wāŋndo̍, a̍ kēlēŋā wāŋndo̍ kēlēŋā ho̍ō a̍ 
ŋ̄pēlū le̍ kɔ̄la̍ŋ yɔ̄ŋ wɔ̄ɔ̍ŋndo̍ tōsāa̍ wo̍, 

19a̍ se̍īlē lāka̍fāle̍ŋ wāŋndo̍ tɛ̄ndāllo̍, a̍ kpūndɛ̍la̍ŋ mālɔ̄ɔ̍ wāŋnda̍ tɛ̄ɛ̄ŋ. 

Sīlāa̍ a̍ sūūndāa̍ nya̍ wāna̍ nya̍ cho̍ o̍ nɔ ̄niŋ̍ te̍ wo̍ o̍kɔɔ̄ ̄
20Po̍ nūu̍, nyɛ̄ o̍ nyɛ̄ fi̍nyā nūm di̍mu̍l nu̍m pɛ̍ le̍ tōsāa̍, tu̍si̍ŋ o̍ dīōm ndɔ̄ɔ̍ bɛ̄ŋgu̍ 
mā to̍sa̍ ndu̍. Ndu̍yɛ̍ nyɛ̄ o̍ nyɛ̄ kālā nu̍m ō pɛ̄ɛ̄ku̍ nu̍m pɛ̍, pu̍ɛ̍ɛ̍nu᷄ŋ ndu̍ le̍. 

21Kɛ̍si̍ŋ si̍lālā ndāla̍ŋ o̍ kɔ̄l mī lā wa̍ nu̍m o̍ kɔ̄l le̍ fɛ̍ɛ̍ŋ a̍ fɛ̍ɛ̍ŋ. Ba̍a̍nu̍ŋ nda̍ŋ o̍ lābo̍lō 
le̍ wāa̍ lōōnɔ᷄ŋndo̍ a̍ la̍ŋ. 

22Lā nɔ̄lā mī lā chɔ᷄m nu̍m nɛ̄īyo̍ o̍ kēlāa̍ ni᷄ŋ, ndu̍yɛ̍ mī lā mānda̍ nu̍m tē a̍ hi̍ni̍ 
lūa̍ŋ pɛ̍, o̍ ko̍ŋ kɔ̍ɔ̍lī, tē ā tēndū pɛ̍, lā sōō nāa̍ nūm chu̍a̍. 

23Sīlālā ndāla̍ŋ, nyɛ̄ wa̍wo̍ŋ la̍mbūi̍yo̍ la̍ cho̍ ni̍. Sīlā nda̍ sīla̍ nu̍m le̍ nu̍m mīŋgīo̍o̍ 
o̍ nɛ̄ī yo̍, ō nɔ̄lā mbō pɛ̄ɛ̄ku̍ nu̍m mɛ̄ɛ̍ ŋ̄ wā o̍ yōōmū nūmndo̍ ni᷄ŋ yɛ̍. 

24Sīlālā ndāla̍ŋ lā nɔ̄lā mī lā tōsa̍, a̍ tu᷅l wa̍ŋ lāāndūāā yɔ̄ŋ wɔ̄ɔ̍ŋnda̍ kɔ̄ɔ̄lī le̍. Lā nɔ̄lā 
mī lā tōsa̍, wāŋ lāāndūa̍a̍ cho̍ o̍ nɔ̄la̍ŋ, kɛ̍ mā bālū pu̍a̍a̍ che̍le̍ŋ nda̍ kɔ̄ɔ̄lī a̍ sōndōlā 
yēēlɛ̍i̍ la̍ŋ nda̍, ā nɔ̍lā nu̍m a̍ sōndōlā ndāla̍ ye̍e̍lɛ̍i̍la̍ŋ te̍. 

25Wāŋ lāāndūa̍a̍ ha̍ā, mɛ̄ɛ̍ o̍ mɛ̄ɛ̍ nda̍ na᷄ŋ chɛ᷅l mī nāŋɔ̄ɔ̄ ndā ko̍ŋ ō tōsa̍ mā lūɛ̄ī 
hɔ̄lte̍ŋ o̍ nda̍ le̍. Ā mūlu̍ mu̍lu̍u̍ bɛ̍ɛ̍ hɔ̄lta̍ŋ mɛ̄ɛ̍ o̍ mɛ̄ɛ̍, chɛ᷅l mā nɔ̄la̍ nu̍m mā ti̍sa̍ 
nda̍ kɔ̄ɔ̄lī le̍. 

26Wāŋ lāāndūa̍a̍ ba̍lū ha̍ā tīɔ̄mɔ̄ɔ̍ le̍ nyɛ̄ sɔ̄lāa̍ wa̍, tē ā tōl ō pīlɛ̍ kɔ̄ɔ̄lī pɛ̍, o̍ kūɛ̍i̍ ni̍ŋ 
o̍ mɛ̍ī nu̍m ni̍. A̍ sūūndāa̍ nya̍ la̍nɔ̍ pi̍la̍a̍ o̍kɔ̄ɔ̄ ndu̍ ndu̍, yōōmū nūmndo̍ ndu̍ ta̍mbū 
ni̍. 

27Wānā chu̍ā yi᷅ŋnde̍ŋ o̍ dōmāa̍ ni᷄ŋ dōmā ko̍ŋ ō ŋu̍ē le̍? 

28Ā nɛ̍ī o̍ dɛ̄ŋgūlta̍ŋ chōo̍ a̍ ŋu̍ē le̍? 

29Mɛ̄ɛ̍ le̍nde̍ ko̍ni̍ i̍ cho̍ o̍ wāna̍ su̍u̍ndā ho̍ō a̍ la̍nɔ̍ pi̍la̍a̍ wo̍ ni̍. Wānā o̍ wāna̍ 
su̍u̍nda̍ a̍ la̍nɔ̍ pi̍la̍a̍ pɛ̍, dɛ̍nɛ̍ pa̍lāa̍ ŋ̄ sɔ̄lā ni̍. 

30Tē yīa̍a̍ŋ mā wa̍ vīīnɔ̄ɔ̍ nɛ̄īyo̍ pɛ̍ mbo̍ chīīmbūū nyɛ̄ dīa̍a̍ le̍ mbō dē, wāŋnda̍ chi᷅ 
ndi̍ māā īsɔ̄ɔ̍ le̍. 

31Kɛ̍ tē wāna̍ nyɔ̄ɔ̍ ō bīī vīīnɔ̄ ko̍ŋ pɛ̍, nyɛ̄ o̍ chi̍i̍mbu̍u̍ ko̍ŋ ndo̍ mɛ̄ɛ̍ mī vīīnɔ̄ ko̍ŋ ō 
pāāwa̍ le̍ ndu̍ sa̍lā ŋɔ᷄mmɛ̍ū. Ā yɔ᷄ŋ bɛ̍ɛ̍ māā vīīnɔ̄ ko̍ŋ nyɛ̄m ndɔ̍ŋ kpo̍u̍ ŋ̄ nɔ̄ le̍ 
hīōūwɔ̄ɔ̍ o̍ sūɛ̍i̍ lēvīī ke̍ŋ ni᷄ŋ, hīōūwɔ̄ɔ̍ ŋ̍ hi̍a̍ū kpo̍u̍ ni̍. 

32Wānāa̍ su̍u̍ndā ha̍ā a̍ lāāndāā pi̍la̍a̍ wa̍, ā nɔ̍ kɔ̍l kālu̍ le̍. Ā si̍nā nu̍a̍ā māā nda̍ 
pi̍la̍ le̍ nda̍ wā ko̍ŋ tɛ̍ɛ̍mbūūwo̍ le̍. 

33Wānāa̍ su̍u̍ndā ha̍ā a̍ lāāndāā pi̍la̍a̍ wa̍, lɔ̄ɔ̍ a̍ bɛ̄ɛ̄la̍ ta̍mbɛ̍i̍la̍ŋ la̍ cho̍ mīāl ndā ni̍. 
Ndu̍yɛ̍ si̍ɔ̍mbu̍la̍ nda̍ sɔ̄lā la̍ŋ, ō cho̍ si̍ɔ̍mbu̍la̍ chu̍ū le̍. 

34Wānā pɔ̍nɔ̍ pa̍ŋa̍lɛ̍i̍yo̍, kɔ̄llo̍ pīla̍ o̍ tu̍u̍lu̍ ni̍. Tē ō bīī la̍a̍ ndɔ̍ o̍ tīɔ̄mɔ̄ɔ̍ pɛ̍, īnyīɛ̍ɛ̍ 
bɛ̍ɛ̍ ve᷅ ndu̍ o̍ sūɛ̍i̍ ke̍ŋ ni᷄ŋ te̍. 

35Po̍ tɛ᷅m a̍ la̍a̍ndɔ̄ wo̍, ō yɔ̄ŋgu̍ bɛ̍ɛ̍ nyɛ̍ sɔ̄lāa̍ le̍ sūɛ̍i̍ la̍nu̍ɛ̍i̍, ō bi̍ī nyɛ̄ ndɔ̄ sɔ̍lāā kōŋ 
te̍. Mɛ̄ɛ̍ mɛ̍ɛ̍ wa᷅na̍ tɛ᷅m a̍ la̍a̍ndɔ̄ wo̍ ō chu̍a̍ nyɛ̍ sɔ̄lāa̍ mbō lūɛ̄ī ndu̍ chōo̍ le̍ ndu̍ 
nyɔ̄ɔ̄lōo̍, ō chɛ᷅l te̍. 

Pu̍lɔ̍wāā 7 

1Po̍ nūu̍, wa̍ lo̍o̍nɔ᷄ŋndo̍ a̍ nyɛ̄ ya̍ I̍ cho̍ nu̍m ho̍ō dīmūllo̍ wo̍. Nyɛ̄ o̍ nyɛ̄ ya̍ I̍ cho̍ 
nu̍m dīmūllo̍ le̍ tōsāa̍, kɛ̍si̍ŋ ndu̍ o̍ kɔ̄l. 

2Nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍, to̍sa̍ ndu̍, o̍ ko̍ŋ mā wa̍ yōōmū. Nyɛ̄ o̍ nyɛ̄ ya̍ 
I̍ cho̍ nu̍m pɛ̄ɛ̄kōo̍, ma̍nda̍ ndu̍ o̍ kɔ̄l nūmndo̍ ni᷄ŋ mɛ̄ɛ̍ ŋ̄ māndā nu̍a̍ā hɔ̄ltē 
nūmnde̍ŋ yɛ̍. 

3Ō wa̍ nu̍m o̍ kɔ̄l mɛ̄ɛ̍ kēlɛ̄i̍ ī wā nu̍a̍ā wānā o̍ ŋ̄sū yɛ̍. Po̍o̍nyi̍a̍ŋ ndu̍ o̍ kɔ̄l mɛ̄ɛ̍ nda̍ 
pōōnyīāā nu̍a̍ā nyɔ̄ɔ̍ o̍ pɛ̄ŋgɛ̍i̍ chōo̍ le̍ lōōnɔ᷄ŋndo̍ yɛ̍. 

4Si̍i̍ŋgu̍u̍ kɔ̍l kālo̍o̍ māā yēmā nu̍m, o̍ ko̍ŋ kɔ̍ɔ̍lī, mā chu̍a̍ sīnā pɛ̄ŋgo̍o̍ māā chāa̍ŋ 
nūm kɛ̍ndɛ̄ kɛ̍ndɛ̄. 

5Lā chō nu̍m mālā, a̍ tu᷅l wa᷅ŋ lāāndūa̍a̍ cho̍ o̍ nɔ̄la̍ŋ, kɛ̍ ma̍ wā wāŋ lāāndūāā 
sūūndɛ̍i̍ya̍ wa̍ kɔ̄ɔ̄lī le̍. Nda̍ yɔ̍nūŋ ni̍ māā wāŋ lāāndūa̍a̍ mɛ̍ī pi̍a̍a̍ndāā ndāa̍, mā 
bālū pu̍a̍a̍ che̍le̍ŋ nda̍ kɔ̄ɔ̄lī a̍ sōndōlā yēēlɛ̍i̍la̍ŋ nda̍. 

A̍ wānā la̍nɔ ̍su̍u̍ndɛi̍y̍o̍ o̍kɔɔ̄ ̄
6Pāa̍le̍ pi᷅lɛ̍, I̍ wa̍ o̍ ya̍ lo̍ chi̍ɛ̍i̍ ni̍ŋ mi̍ wa᷅ tōfāa̍ o̍ wu̍ndɛ̄i̍yo̍. 

7Mi̍ cha᷅ chūāā pīāāndūa̍a̍ ā pūm ā nda̍ a̍a̍ nɔ̍ ta̍āsi̍ bɔ̄ɔ̄ le̍ wa̍ bālɔ̄ɔ̍. Chūāā 
pīāāndūa̍a̍ ha̍ā mi̍ cha᷅ ō pīlɛ̍ nda̍ tɛ̄ɛ̄ŋ ndu̍ o̍o̍ nɔ̍ kɔ̍l kālu̍ le̍. 

8Ō wa̍ kɔ̄la̍ŋ o̍ nɛ̄ī, bā sɔ̍ŋgi̍le̍ŋ le̍ kɔ̄la̍ŋ o̍ chīɛ̄ī chūā pīlɛ̍. Ō wa̍ kēēkōo̍ kūmbū chīɛ̄ī 
chūa̍a̍ ho̍ō. 

9A̍ te̍le̍ŋ fīti̍līo̍o̍ ki̍nɛ̍i̍ sūɛ̍i̍ he̍ī ī wa̍ yɔ̄nɔ᷄ŋndo̍ ni̍. Nyūmnda̍ŋ ma̍a̍ ka̍ndū wɔ̄ ko̍ 
to̍lɔ̄ɔ̍ ki̍nɛ̍i̍. 

10O̍ ko̍ŋ kɔ̍ɔ̍lī, mi̍ cha᷅ mi̍ chūa̍a̍ ho̍ō ō hūŋ pōo̍ ho̍ō lāchī. Ō wa̍ ō dōvīa̍ŋ mɛ̄ɛ̍ wānā 
la̍nɔ̍ ti̍a̍māa̍ ti̍ām ho̍ō le̍ nyɛ̄ sɔ̄lāa̍ wo̍ ō dōvīŋ nu̍a̍ā yɛ̍. Wānā a̍a̍ cha᷅ ndu̍ māā ō 
wa̍ sɔ̄ɔ̍ŋ tūūnɔ᷄ŋndo̍ o̍ kɔ̄l kpe̍e̍kpe̍i̍ le̍ mɛ̄ɛ̍ o̍ ti̍ū po̍o̍ ho̍ō bā yɛ̍. 

11Wānā la̍nɔ̍ hɔ̄lāā hēēlāa̍ nɔ̍ la̍si̍ɔ̍mbu̍ le̍ wo̍ o̍ wa̍ ni̍, wānā la̍nɔ̍ che᷅l chi̍ɛ̍ī ni̍ŋ te̍ 
wo̍. 

12Le̍ te̍le̍ŋ o̍ te̍le̍ŋ ō chō o̍ nɛ̄īla̍ŋ ɔ̄ɔ̄ o̍ lɔ̍ɔ̍la̍ŋ ni᷄ŋ. Kɔ̄la̍ŋ si᷄mnda̍ŋ o̍ sɔ̍ŋgi̍la̍ŋ pūa̍a̍ 
chūmndo̍. 

13Mɛ̄ɛ̍ chūa̍a̍ ho̍ō ō chē pōo̍ ho̍ō, mbo̍ kɔ̍ kɔ̍ma̍ŋ ndu̍, mbo̍ sɔ̄sā ndu̍ kūu̍wo̍. Mbo̍ 
tōfā pōo̍ hɔ̄lla̍ chi̍ŋ, mbo̍ dīmūl pōo̍ āā, 

14“I̍ pe̍e̍lu̍ hāū bu̍ŋgɛ̄i̍ ya̍ i̍i̍ chu̍a̍ Mɛ̄lɛ̄ka̍ o̍ hɔ̄l le̍, mi̍ so̍lī sa̍lā kōŋ. Ndu̍yɛ̍ vīsīŋ 
sa̍lāŋ mu᷅ŋ ŋ̄ ti᷄ŋ ŋ̄ lo̍, mi̍ ŋ̄ wā ya̍ o̍ bā chīɛ̄ī ni̍ŋ. 

15Nūm ya̍ I̍ hi᷅ŋ ni᷅ŋ tōfāa̍ ni̍. Ya̍ i̍i̍ ye̍e̍ma̍ bɔ̄ɔ̍ mī ya̍ i̍i̍ che᷅ nu̍m. Ndu̍yɛ̍ mi̍ bo᷅ŋ bɛ̄ŋgu̍ 
mi̍ chā nu̍m. 

16I̍ pɛ̍ŋgɛ̍la̍ kōlāla̍ kɛ̍ndɛ̄ kɛ̍ndɛ̄la̍ nɔ̍ tīndi̍ma̍ yɛ̍ yi̍a̍a̍ŋ, mā chāŋ a̍ la̍ŋ I̍chi̍pī la̍ŋ o̍ 
kpēlē, mi̍ to̍o̍sīāā kpēlōo̍ nyɛ̄ kɛ̄ndɛ̄ kɛ̍ndɛ̄. 

17O̍ ko̍ŋ kɔ̍ɔ̍lī, mi̍ chu̍chū si̍ɛ̍ndīi̍ma̍ chūŋ kɛ̄ndɛ̄ kɛ̍ndīa̍ŋ lēcho̍ō, mɔ̍ɔ̄ wa̍ŋ, a̍ a̍lo̍o̍sī 
wa̍ŋ, a̍ si̍na̍mɔ̄ŋ nda̍ŋ. 

18Le̍la̍ŋ ŋ̄ kɔ̍ mī ŋ̄ kɔ̍ lɔ᷅l chūɛ̄llɛ̄ŋ kɔ̄ɔ̄mi̍āŋndo̍ pi̍i̍ o̍ kpēlē. Ŋ̄ kɔ̍ mī ŋ̄ kɔ̍ tu̍e̍ī kāālā 
nāa̍ yēēlā. 

19Pɔ̍nɔ̍ nūu̍ ō cho̍ na̍nu᷄ŋ te̍, ō kūɛ̄ kēlāa̍ nāa̍ le̍vi᷅l. 

20Ō chūa̍ nyɛ̄ sɔ̄lāa̍ cha̍la̍ŋ mbo̍ kūā a̍ ndu̍. Ō kūɛ̄ le̍ lɔ̍ɔ̍la̍ŋ lā tīɔ̍ɔ̍ŋ.” 

21O̍ ko̍ŋ, mi̍ chūa̍a̍ ho̍ō ō tīū pōo̍ ho̍ō bā a̍ dīōmndā yēēlɛ̍i̍la̍ŋ ndu̍ dīmūllo̍. Mbo̍ 
mūlī pōo̍ ho̍ō kɔ̄llo̍ a̍ sōndō ndɔ̄ ye̍e̍lɛ̍i̍ bɛ̍ndōo̍. 

22Pōo̍ ho̍ō tūēīyɔ̄ɔ̍ dɔ̍ɔ̍ dīōmnda̍ŋ nda᷅ŋ, mbo̍ tūāl bɛ̍ɛ̍ chu̍a̍a̍ kɔ̄ɔ̄lī, mī chūa̍a̍ kūā 
ni᷅ŋ a̍ ndu̍ mɛ̄ɛ̍ nda̍ wā nu̍a̍ā kɔ̄la̍ŋ a̍ nāūwo̍ le̍ ndu̍ kɔ̄la̍ŋ dīyɔ̄ɔ̍ yɛ̍. Mɛ̄ɛ̍ kīa̍llo̍ ō lō 
nu̍a̍ā kɔ̄la̍ŋ mbō kɔ̍ ha̍ū o̍ yāŋɔ̄ɔ̄le̍ŋ, 

23mā vɛ̄ ndu̍ a̍ chīŋɔ̍le̍ŋ mī lē kɔ̍ sɛ̍ɛ̍sā ndu̍ kɔ̄llo̍ yɛ̍, le̍nde̍ o̍ wa̍ kɔ̄la̍ŋ chūa̍a̍ kɔ̄ɔ̄lī 
ni̍. Mɛ̄ɛ̍ yōūwo̍ ō lō nu̍a̍ā nyāānɔ᷄ŋndo̍ mbō kɔ̍ ha̍ū o̍ yāla̍ yōūwa̍ yɛ̍, le̍nde̍ i̍ yɔ̍nu̍ŋ 
a̍ pōo̍ ho̍ō ni̍. Ō sīna̍ nu̍a̍ā māā yōōmū ndɔ̄ɔ̍ le̍ o̍ wa̍ mālɔ̄ɔ̍ o̍ kpūndɔ̍ɔ̍ ni᷄ŋ te̍. 

24Le̍la̍ŋ lā ya᷅ŋ ni᷅la̍ŋ o̍ nyɛ̄ ya̍ I̍ cho̍ nya̍ dīmūllo̍ wo̍ pūa̍a̍ nīa̍a̍. Lā kɛ̄si̍ŋ di̍o̍mndā 
ya̍ I̍ cho̍ nya̍ dīmūllo̍ la̍ŋ o̍ lākɔ̄l. 

25Lā chɛ᷅l mī wāŋ lāāndūāā wāā nu̍a̍ā ā tīu̍ nya̍ bā, mā mūli̍ nya̍ kɔ̄lta̍ŋ o̍ nda̍lo̍ le̍. 
Lā tu̍āl wāŋ lāāndūāā wāā le̍nde̍ kɔ̍ɔ̍lī le̍. 

26Wāŋ lāāndūāā wāā nu̍a̍ā ā tɛ̄ɛ̄mbu̍u̍ ni̍ŋ wa᷅ŋ pīāāndūāā kɛ̄ndɛ̄ kɛ̍ndīāā bɔ̄ɔ̍ bɔ̍ɔ̍. 
Wāŋ pīāāndūāā bɔ̄ɔ̍ bɔ̍ɔ̍ ā sɔ̄lā ni̍ŋ pi̍ɔ̍mnda̍ŋ o̍ sa̍būlā ndāla̍ŋ ni᷄ŋ. 

27Nɛ̄īla̍ ku̍ɛ̄ o̍ chīɛ̄īlā ndāla̍ŋ nda̍ŋ, nɛ̄īla̍ ya̍ā wa̍nā chi̍e̍e̍ pīɔ̍mnda̍ŋ la̍ cho̍ ni̍. Nɛ̄īla̍ 
wānā ke̍e̍kū mā ke̍le̍ŋa̍ fūūlūū chi̍e̍e̍ pīɔ̍m chɔ̍ chɔ̍ la̍ŋ la̍ cho̍ la̍ŋ ni̍. 

Pu̍lɔ̍wāā 8 

Chōnde̍i ̍le̍ kɔl̄ kālo̍o̍ sāŋgālāa̍ 

1Kɔ̄l kālo̍o̍ ō chō vēēlōo̍ mɛ̄ɛ̍ wāŋndo̍ ō sīm nu̍a̍ā mbō wa̍ wāŋndo̍ vēēlōo̍ chōo̍ 
cho̍ kpe̍le̍ŋ yɛ̍. Sīnā pɛ̄ŋgo̍o̍ ō chō yōndāa̍ chōo̍ cho̍o̍ kpe̍le̍ŋ, le̍ mī lā tūēī ndu̍ 
dīōm. 

2Ō chō īsīsi̍ o̍ pēmbo᷄ŋ chōo̍ o̍ nɛ̄īyo̍ da̍ŋga̍la̍, ndu̍yɛ̍ a̍ o̍ nɛ̄īla̍ ba᷅ŋnda̍ŋ, mbo̍ wā 
vēēlōo̍. 

3Ō chō īsīsi̍ o̍ dīō sāāsa̍ chi̍o̍o̍, nāa̍ wānā o̍ wānā ke̍e̍kū mā lūɛ̄ī chi̍e̍e̍ wa̍, mbo̍ wā 
dīmīo̍o̍ āā, 

4“Nya̍ wānā o̍ wāna̍ cho̍ hīōūwɔ̄ɔ̍ na̍nu᷄ŋ lā ya᷄ŋ ya̍ nīla̍ŋ. I̍ cho̍ yōndāa̍ nāa̍ nya̍ 
ŋ̄wāŋndā chīe̍e̍ chu̍a̍ kpo̍u̍ le̍ mī lā tūēī ya̍ dīōm. 

5Nya̍ si̍nā dɛ̍nɛ̍ o̍ dɛ̍nɛ̍ le̍ wa̍, lā ya᷄ŋ ni᷅la̍ŋ mī lā sīmnu᷄ŋ wa̍nāā kɔ̄l kālu̍. Nya̍ nɔ̍ 
dīɔ̄mnde̍ wa̍, lā ya᷄ŋ ni᷅la̍ŋ mī lā kēndū kɔ̄l. 

6Lā ya᷄ŋ ya̍ nīla̍ŋ, fo̍ndōle̍, I̍ nɔ̍ dīōmndā kɛ̄ndɛ̄ kɛ̍ndɛ̄ o̍ sōndō le̍ nya̍ dīmūl. Ndu̍yɛ̍ 
nyɛ̄ o̍ nyɛ̄ fu̍lā ya̍ o̍ sōndō, tōnya̍a̍ o̍ cho̍ ni̍. 

7Tōnya̍a̍ ndu̍ ya̍ I̍ di̍mī lɔ̍ɔ̍ lɔ̍ɔ̍ ni̍. I̍ chɛ᷅l mī sōndō nūu̍ dīmi̍ chōōla̍ŋ te̍. 

8Nyɛ̄ o̍ nyɛ̄ ya̍ I̍ di̍mi̍ pɛ̍, mɛ̄ɛ̍ mbō wa̍ o̍ nɛ̄ī sa̍kpō. I̍ di̍mī di̍ōm o̍ dīōm, mī ka̍fāla̍ŋ 
lā wa̍ lēni᷄ŋ, ɔ̄ɔ̄ mbō wa̍ dīōm lāchōōwā le̍. 

9Wānāa̍ nɔ̍ sīnā pɛ̄ŋgo̍o̍ wa̍, dīōmnda̍ŋ nda᷅ŋ lā chō kpe̍nde̍ke̍le̍ nda̍ o̍ hɔ̄l, wānāa̍ 
nɔ̍ kɔ̄l kālo̍o̍ wa̍, ā sīnā māā dīōmnda̍ŋ nda᷅ŋ lā chō dīōmndā tōnya̍. 

10Le̍la̍ŋ yɔ̄ŋi̍ nya̍ chīe̍e̍ chi̍e̍e̍ le̍ ka̍ni̍ŋ hu̍mbo᷄ŋ sɔ̄lāa̍ yɛ̍, lā chīēē chi̍e̍i̍ le̍ mī lā sɔ̄la̍ 
dīōmndā sīlāālā nīla̍ŋ. Yɔ̄ŋi̍ nya̍ chīēē chi̍e̍i̍ le̍ ko̍o̍līi̍ kɛ̍ndɛ̄ kɛ̍ndɛ̄i̍ yɛ̍, lā chīēē chi̍e̍i̍ 
le̍ tāāsi̍o̍o̍ sɔ̄lāa̍. 

11“Kāni̍ fo̍ndōle̍, kɔ̄l kālo̍o̍ ō chō nyɛ̄ kpe̍e̍kpe̍i̍, ō hīōū nyɛ̄m ba̍āŋ kāla᷄ŋ wāŋ 
lāāndūa̍a̍ ā bāāyīāŋndo̍ŋ. Nyɛ̄ o̍ nyɛ̄ cho̍ mī wānā ye̍e̍ma̍ ndu̍ mbō sīīma᷅ŋ māā kɔ̄l 
kālo̍o̍ le̍. 

12Ya̍ cho̍ kɔ̄l kālo̍o̍ ni̍, I̍ nɔ̍ sīnā pɛ̄ŋgo̍o̍, a̍ tāāsi̍o̍o̍, ndu̍yɛ̍ mi̍ wā wānā si̍nāā īsɔ̄ɔ̍. 

13Wāna̍ nɔ̍ pɛ̍ si̍o̍ōŋnde̍ le̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ mā tu̍l yɔ̄ŋ wɔ̄ɔ̍ŋndo̍ lēyɛ̄. Nyɛ̄ o̍ 
nyɛ̍ cho̍ nīīlū yōŋgāa̍, a̍ hɔ̄lāā hēēlāa̍, a̍ nīīlūlā dɛ̍nɛ̍ wɔ̍ɔ̍ŋnda̍ŋ, ndu̍yɛ̍ a̍ chōōla̍ŋ, I̍ 
tu̍l la̍ŋ lēyɛ̄. 

14Sīlālā kɔ̄l kālu̍ la̍ŋ, a̍ sɔ̄ɔ̍ŋ kɔ̄l kālo̍ŋ, mu̍ŋ cho̍ sɔ̄ɔ̍ŋ nu᷄ŋ ni̍. I̍ nɔ̍ sīnā pɛ̄ŋgo̍o̍ ndu̍yɛ̍ 
a̍ kpāāyāa̍. 

15O̍ sa̍bū nūu̍ ni᷄ŋ wāŋnda̍ ā wā ma̍sāā bɛ̍ndūa̍a̍ lɛ̄ŋnde̍ chōo̍ ni̍. Ndu̍yɛ̍ o̍ sa̍bū nūu̍ 
ni᷅ŋ wānāa̍ cho̍ wāŋnda̍ chīla̍ŋ nda̍ ā dūāū sa̍wāla̍ŋ o̍ nɛ̄ī sa̍kpōo̍ chōo̍ ni̍. 

16Ya̍ wānāā bɛ̄ndūa̍a̍ ā sōlīŋ kpe̍ku̍ ni̍, le̍ lɛ̄ŋnde̍ wāa̍ chōo̍ la̍ma̍sā. Wānāā 
bɛ̄ndūa̍a̍ cho̍ lɛ̄ŋnde̍ chīla̍ŋ o̍ chi̍e̍ēŋndo̍ ni᷄ŋ nda̍ kpo̍u̍, ya̍ nda̍ sōlīŋ kpe̍ku̍ ni̍. 

17Wānāa̍ ka̍a̍la̍ ya̍ wa̍, nda̍ ya̍ I̍ ka̍a̍la̍ ni̍, ndu̍yɛ̍ wāna̍ nu̍u̍va̍ ya̍ pɛ̍, a̍ sa̍a̍lu̍ŋ ya̍. 

18I̍ nɔ̍ sūlta̍ŋ o̍ bā a̍ bɛ̄ɛ̄le̍ŋ le̍ wāŋnda̍ pīɔ̄ūwo̍, ndu̍yɛ̍ mi̍ nɔ᷅ dɛ̍nɛ̍ kɛ̍ndɔ̄ɔ̍, a̍ 
hīōūwɔ̄ɔ̄ lāchī fɛ̍ɛ̍ŋ a̍ fɛ̍ɛ̍ŋ ndo̍ le̍ wāŋnda̍ kīo̍o̍. 

19Nyɛ̄ wānā sɔ̍lā ya̍ o̍ bā wo̍, ō bɛ̄nda̍ mbo̍ hīāū ko̍o̍līi̍ kɛ̍ndɛ̄ kɛ̍ndɛ̄i̍, 

ō bɛ̄nda̍ mbo̍ hīāū vɛ̄lɛ̄ ka̍ni̍i̍ hu̍mbūī kɛ̄ndɛ̄ kɛ̍ndɛ̄i̍. 

20I̍ cho̍ o̍ nɛ̄i̍ tōnya̍a̍ chōo̍ le̍ te̍le̍ŋ o̍ te̍le̍ŋ, ndu̍yɛ̍ sa̍kpōyɛ̍i̍ ndi̍ ya̍ I̍ tu̍āl kɔ̍ɔ̍lī lɔ̍ɔ̍ 
lɔ̍ɔ̍ ni̍. 

21Wānāa̍ ka̍a̍la̍ ya̍ wa̍, tōsāa̍ ya̍ I̍ to̍sā ni̍ mā su᷄l, mī to̍sa̍ mā pēi̍ chīɛ̄īlā ndāla̍ŋ a̍ 
nyɛ̄m sūla᷄ŋ. 

22“Ya̍ wa̍ nyɛ̄ tāse̍ Mɛ̄lɛ̄ka̍ Ya̍a̍wɛ̄ɛ̄ o̍ to̍o̍si̍a̍a̍ wo̍ ni̍. Lɔ̍ɔ̍pa̍ mbo̍ tōōsīāā nyɛ̄ o̍ nyɛ̄ 
sīndɛ̄, ya̍ fɛ̍lɛ̍ŋ o̍ to̍o̍si̍a̍a̍. 

23Ya̍ Mɛ̄lɛ̄ka̍ ke̍le̍ŋa̍ tōōsi̍a̍a̍ o̍ kāndɔ᷄ŋndo̍ pe̍kēkē ni̍, lɔ̍ɔ̍pa̍ bɛ̍ɛ̍ mi̍ chi̍e̍ēŋndo̍ ō 
kāndu᷄ŋ. 

24Vīōlɔ᷄ŋ nūu̍ pēe̍ mɛ̄ŋmā īhɛ᷄llo̍ ndu̍ o̍o̍ to̍o̍si̍a̍ŋ ndɔ̍ bɛ̍ɛ̍ le̍, kɛ̄lɛ̄ŋgāā ni᷅ŋ te̍ pēēla̍ 
pɔ̍mbɔ̄la̍ŋ. 

25Lɔ̍ɔ̍pa̍ bɛ̍ɛ̍ mi̍ pēmbūŋ bɛ̄ndo᷄ŋ ŋ̄ wā, ya̍ i̍i̍ ve̍lu᷄ŋ ni᷅ŋ. I̍ wa̍ ni᷅ŋ, lɔ̍ɔ̍pa̍ bɛ̍ɛ̍ mi̍ 
pēmbo᷄ŋ ŋ̄ sīm o̍ fo̍ndāŋndā ŋ̍ cho̍ la̍ŋ. 

26Mɛ̄lɛ̄ka̍ ndu̍ o̍o̍ to̍o̍si̍a̍a̍ wɔ̍ bɛ̍ɛ̍ chi̍e̍ēŋndo̍ a̍ yōndōla̍ cho̍ lēni᷄ŋ nda̍ te̍ mi̍ vi̍a̍lu᷄ŋ. 
Pūūlu̍ tāso̍o̍ lɛ̄ŋ bɛ̍ɛ̍, ndu̍ o̍o̍ ve̍ wɔ̍ bɛ̍ɛ̍ le̍, mi̍ wā. 

27I̍ wa̍ o̍ hɔ̄lndɔ̄ mi̍ Mɛ̄lɛ̄ka̍ tōōsīāā ha̍la̍a̍. I̍ wa̍ lo̍ŋ mbo̍ hāndū pɛ̄ŋgu̍la̍ŋ ha̍la̍a̍ tɛ̄ɛ̄ŋ 
a̍ pēe̍ mɛ̄ŋmā īhɛ᷄llo̍. 

28I̍ wa̍ lo̍ŋ, mbo̍ tōōsīāā ha̍la̍ hūmbōo̍, ndu̍yɛ̍ mbo̍ tōōsīāā vɛ̄lɛ̄ lūmūŋ bɛ̄ndo᷄ŋ o̍ 
pēēla̍ŋ. 

29I̍ wa̍ lo̍ŋ bōōndi̍i̍ o̍ wa̍ pēe̍ mɛ̄ŋmā īhɛ᷄llo̍ pɛ̄ŋgu̍la̍ŋ hēndūllo̍, mbo̍ dīmūl pe̍e̍ 
mɛ̄ŋmā īhɛ᷄llo̍ māā ō hi̍a̍ū pɛ̄ŋgu̍la̍ la̍ŋ te̍ ve̍. I̍ wa̍ lo̍ŋ, mbo̍ dūāū chīyīī chi̍e̍ēŋndo̍ 
ho̍ō ō si᷄m chōo̍ ve̍ lɛ̄ŋ. 

30I̍ wa̍ ndu̍ īkɛ̄i̍, mɛ̄ɛ̍ wāna̍ cha̍ā ta̍ŋgūllo̍ wo̍ ō wā nu̍a̍ā wāŋndo̍ īkɛ̄i̍ o̍ tāŋgūllo̍ 
mbō mɛ̄ɛ̄ndāŋ wa̍nā ko̍ŋ yɛ̍. Ndu̍yɛ̍ lēpāa̍ o̍ lēpāa̍ ō wa̍ kɔ̄llo̍ nāŋɔ̄ɔ̍ a̍ ya̍. Ndu̍yɛ̍ ya̍ 
bɛ̍ɛ̍, I̍ wa̍ a̍ kɔ̄l kɛ̄ndɔ̄ɔ̍ le̍ te̍le̍ŋ o̍ te̍le̍ŋ ndu̍ lāchī. 

31Mi̍ na᷅ŋ kɔ̄l a̍ chi̍e̍ēŋ o̍ to̍o̍si̍a̍a̍ wo̍, ndu̍yɛ̍ mi̍ na᷅ŋ kɔ̄l a̍ wāŋndā chīe̍e̍ya̍a̍ cho̍ o̍ 
chi̍e̍ēŋ kālāa̍ ni᷄ŋ nda̍. 

32“Le̍la̍ŋ lā ya᷄ŋ ya̍ nīla̍ŋ pūa̍a̍ nīa̍a̍. Wānā o̍ wāna̍ to̍sa̍ nyɛ̄ ya̍ I̍ di̍mu̍l ndu̍ le̍ tōsāa̍ 
wo̍ pɛ̍, ō pɛ̄l tɔ̄nɔ̄ɔ̍. 

33Lā ya᷄ŋ ni᷅la̍ŋ ō nyɛ̄ ya̍ I̍ cho̍ nya̍ pɛ̄ɛ̄kōo̍ wo̍, mī lā sɔ̄la̍ kɔ̄l kālo̍o̍. Lā ma᷅l nyɛ̄ ya̍ I̍ 
cho̍ nya̍ pɛ̄ɛ̄kōo̍ wo̍ lɛ̄ŋ te̍. 

34Wānāa̍ ya᷅ŋ ha̍ā nīla̍ŋ o̍ pɛ̄ɛ̄kū nūu̍, mā hūŋ o̍ ya̍ lo̍ dīō lēpāa̍ o̍ lēpāa̍, mā chāl la̍ 
chūmndo̍ o̍ dīo̍o̍ sōndōo̍ le̍ ya̍ nīla̍ŋ yāŋɔ̄ɔ̍ wa̍, ā pɛ̄l tɔ̄nɔ̄ɔ̍. 

35Wānā o̍ wāna̍ sɔ̍la̍ ya̍ pɛ̍, ō sɔ̄la̍ yōōmōo̍. Ndu̍yɛ̍ wānā wa̍ā le̍nde̍, nyīnāa̍ Mɛ̄lɛ̄ka̍ 
Ya̍a̍wɛ̄ɛ̄ o̍ cha᷅ ndu̍ ni̍. 

36Wānā o̍ wāna̍ bu̍mba̍ le̍ ya̍ sɔ̄lāa̍ pɛ̍ mɛ̄ɛ̍ ō yɔ̄ŋu̍l ndu̍ pi̍la̍. Wānā o̍ wāna̍ tu̍l la̍ 
lēyɛ̄ pɛ̍, mɛ̄ɛ̍ pīɔ̍mndo̍ o̍ ka̍a̍la̍ ni̍.” 

Pu̍lɔ̍wāā 9 

Mɛɛ̄ ̍wānā wa᷅ wa᷅na̍ kɔl̄ kālu̍ yɛ,̍ a̍ mɛɛ̄ ̍wānā wa᷅ dīɔm̄ yɛ ̍
1Kɔ̄l kālo̍o̍ tāŋgu̍l chīɛ̄ī ndɔ̄ɔ̍. Sūŋgbu̍a̍ŋ mā ŋɔ᷄mmɛ̍ū o̍ ha̍ndu̍ o̍ chīɛ̄ī ndɔ̄ɔ̍ ho̍ō ni̍. 

2Ō dīī chɔ̄lōo̍ mbo̍ tōōsīāā nyɛ̄ dīa̍a̍, ndu̍yɛ̍ mbo̍ bɛ̄ɛ̄ndīāā mūɛ̄īya̍ŋ. Ō bɛ̄ɛ̄ndi̍a̍a̍ 
ti̍bīi̍ ndɔ̄ɔ̍ le̍ hūnɔ̄ɔ̍ nyɛ̄ dīa̍a̍ dīo̍o̍ lēcho̍ō. 

3Ō vēm bu̍ɛ̍i̍yāā ndūāā la̍a̍ndūa̍a̍ le̍ mā vēēlu̍ wāŋnda̍ mā hīŋ le̍ nyɛ̄ dīa̍a̍ dīo̍o̍. 
Fo̍ndāŋ vīlɛ̄ī bɛ̄ndu̍ cho̍ o̍ chi̍o̍o̍ ni᷄ŋ te̍mā wo̍, lo̍ŋ nda̍ he̍l ni̍, ma̍ wā wāŋnda̍ 
vēēlōo̍ cho̍o̍. Ā chō yōndāa̍ māā kɔ̄l kālo̍o̍ dīmi̍ āā, 

4“Nya̍ wānāa̍ si̍nā nyɛ̄ o̍ nyɛ̄ le̍ wa̍, lā hu᷄ŋ.” Ndu̍yɛ̍ ma̍ wā dīɔ̄mnda̍ dīmūllo̍ māā 
kɔ̄l kālo̍o̍ dīmi̍ āā, 

5“Lā hu᷄ŋ mī lā hu᷄ŋ di̍ō nyɛ̄ dīāā ya̍ I̍ bɛ̍ɛ̍ndi̍a̍a̍ wo̍, ndu̍yɛ̍ mī lā ko᷄l mūɛ̄īmā 
mākīle̍pīi̍ma̍ ya̍ I̍ bɛ̍ɛ̍ndi̍a̍a̍ wa̍ŋ. 

6Lā ma᷄l di̍ɔ̍mnde̍, ko̍ŋ to̍sā ni̍ mī lā wa̍ yōōmū. Lā to᷄l nɛ̍i̍ sīnā pɛ̄ŋgo̍o̍ kɔ̄ɔ̄lī.” 

7Wānā o̍ wāna̍ ki̍ndi̍ pɛ̍ le̍ wāna̍ ma᷅m wāŋnda̍ wo̍ mīŋgīo̍o̍ o̍ nɛ̄ī, mɛ̄ɛ̍ nūm pi̍la̍ 
ye̍e̍ma̍ yēīyo̍ ni̍. Wānā o̍ wāna̍ ki̍ndi̍ pɛ̍ le̍ wāna̍ dɛ̍nɛ̍ wɔ̍ɔ̍ŋndo̍ mīŋgīo̍o̍ o̍ nɛ̄ī, mɛ̄ɛ̍ 
nūm pi̍la̍ nu̍u̍wa̍ bɛ̄ɛ̄la̍ ta̍mbɛ̍i̍la̍ŋ. 

8Lā ki̍ndī le̍ wānāa̍ ma᷅m ha̍ā wāŋnda̍ wa̍ mīŋgīo̍o̍ o̍ nɛ̄ī le̍. Tē lā kīndi̍ le̍ nda̍ 
mīŋgīo̍o̍ o̍ nɛ̄ī pɛ̍, ā chō nya̍ yɛ̄le̍ŋ tūl. Wāna̍ kɔ̄l kālo̍o̍ ndu̍ bi̍a̍ndūŋ ni̍ mī wānā 
mi̍ŋgi̍ ndu̍ o̍ nɛ̄ī. O̍ ko̍ŋ, ō nɔ̄lā mbō kāāla̍ nu̍m. 

9Wāna̍ tāāsi̍o̍o̍ ndu̍ wānā si̍lā ni̍, ō nɔ̄lā mbō chɔ̄ɔ̄lu̍ tāāsi̍o̍o̍ sɔ̄lā o̍ tāāsi̍ o̍ nɔ̍ wo̍ 
chōo̍. Wānāa̍ to̍sā sɔ̍ɔ̍ŋ kɛ̍ndɔ̍ŋ nda̍, nda̍ wānā pɛ̍ɛ̍kū ni̍, ā nɔ̄lā mā chɔ̄ɔ̄lu̍ pɛ̄ɛ̄kū 
o̍ pɛ̄ɛ̄kū nda̍ nɔ̄ wo̍ chōo̍. 

10Tē wānā nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ pɛ̍, mɛ̄ɛ̍ kɔ̄l kālo̍o̍ kāndɔ᷄ŋ ndɔ̄ɔ̍ cho̍ ko̍ŋ 
ni̍. Ndu̍yɛ̍, wāna̍ si̍na̍ Mɛ̄lɛ̄ka̍ Dīāndāa̍ pɛ̍, mɛ̄ɛ̍ a̍ chi̍i̍ sīnā pɛ̄ŋgo̍o̍ sɔ̄lā. 

11Kɔ̄l kālo̍o̍ to̍sā ni̍ mī wānā vi̍o̍ū yōōmū. Ō nɔ̄lā mbō chɔ̄ɔ̄lu̍ nu̍m wɔ̍sīlā ŋ̄ nɔ̄ le̍ 
chīīyo̍ o̍ chi̍e̍ēŋndo̍ chōo̍ la̍ŋ. 

12Wāna̍ kɔ̄l kālo̍o̍, kɔ̄l kālu̍ ndɔ̄ɔ̍ ndu̍ cho̍ tɔ̄nɔ̍ ndɔ̄ɔ̍ ni̍. Kɛ̍ tē wānā chu̍e̍ kɔ̍l kālo̍o̍ 
nyɛ̄ o̍ nyɛ̄ le̍, mɛ̄ɛ̍ a̍ sa̍a̍ŋgi̍a̍a̍ nūm pi̍la̍. 

13Dīɔ̄mnde̍ chō māchūāā mɛ̄ɛ̍ wānā la̍nɔ̍ hɔ̄lāā hēēlāa̍ ō chō nu̍a̍ā yɛ̍, wānā la̍nɔ̍ 
nɔ᷅ ho̍ō māndā le̍ wo̍, o̍ nɔ᷅ ho̍ō lāsi̍ɔ̍mbu̍ o̍ lāsi̍ɔ̍mbu̍ le̍ wo̍. 

14Ō fūla̍ mbo̍ chāl o̍ chīɛ̄ī ndɔ̄ɔ̍ sōndōo̍, o̍ fo̍ndāŋ vīlɛ̄ī bɛ̄ndu̍ cho̍ o̍ chi̍o̍o̍ ni᷄ŋ te̍mā 
wo̍ īkɛ̄i̍. 

15Ō chō wānāa̍ cho̍ hīōūnɔ᷄ŋndo̍, ma̍ wā kɔ̄la̍ŋ o̍ kpe̍ku̍la̍ ndāla̍ŋ ni᷄ŋ nda̍ vēēlōo̍, 
mbō dīmī āā, 

16“Nya̍ wānāa̍ si̍nā nyɛ̄ o̍ nyɛ̄ le̍ wa̍, lā hu᷄ŋ lu̍ɛ̍ī o̍ ya̍ lo̍ chi̍ɛ̍ī ni̍ŋ.” Ndu̍yɛ̍, mbo̍ wā 
dīɔ̄mnda̍ dīmūllo̍ āā, 

17“Mɛ̄ŋmā lēvīī ya̍ŋ, nāŋɔ̄ɔ̍ pi̍la̍ ma̍ na̍ŋ kōlɔ̄ɔ̍ ni̍. Ndu̍yɛ̍ nyɛ̄ dīāā wānā di̍ā ho̍ō o̍ 
sɔ̍ɔ̍sɔ̍ɔ̍ wo̍ ni᷄ŋ ndo̍, yēēlāa̍ pi̍la̍ o̍ ye̍e̍la̍ ni̍.” 

18Kɛ̍ wānāā o̍ cho̍ ha̍ā vēēlōo̍ wa̍, ā si̍nā nu̍a̍ā māā wānā o̍ wāna̍ ku̍ɛ̄ o̍ chīɛ̄ī ndɔ̄ɔ̍ 
pɛ̍, a̍ sɔ̍la̍ pīɔ̍mndo̍ le̍ le̍. Ā si̍nā nu̍a̍ā māā wānāa̍ lu̍ɛ̍ī o̍ ndu̍ lo̍ chi̍ɛ̍ī ni̍ŋ nda̍ ki̍nɛ̍i̍, 
māā ā chō ni᷅ŋ o̍ fo̍ndāŋ yīŋgi̍lɛ̍i̍ bɛ̍ndo̍o̍ chi̍e̍e̍ pīɔ̍m te̍ le̍. 

Pu̍lɔ̍wāā 10 

Tāle̍lā Sɔl̍ɔm̍ɔŋ̄ o̍ dim̍i ̍la̍ŋ 
1Tāle̍lā Sɔ̍lɔ̍mɔ̄ŋ o̍ di̍mi̍ la̍ŋ, la̍ŋ la̍ cho̍ lāŋ ni̍. Chūā kɔ̄l kālo̍o̍, le̍ te̍le̍ŋ o̍ te̍le̍ŋ kɔ̄llo̍ 
fi̍nyā ndɔ̄ na᷅ŋ a̍ ndu̍ ni̍. Kɛ̍ chūā dīɔ̄mndo̍ ndu̍ kɔ̄l tāmbɛ̍i̍yo̍ o̍ chu̍ū ka̍la̍ ndɔ̍ le̍ 
te̍le̍ŋ o̍ te̍le̍ŋ ni̍. 

2Nyɔ̄ɔ̍ŋ nūūwāa̍ o̍ ka̍fāla̍ŋ ni̍ŋ mā su̍l a̍ mu̍ŋ, sūl kōŋ ō nɔ̍ tɔ̍nɔ̄ o̍ tɔ̄nɔ̄ le̍. Kɛ̍ wāa̍ 
sa̍kpō ō nɔ̄lā mbō chīīndi̍a̍a̍ nu̍m, nāa̍ nūm o̍o̍ sɔ̍lā pi̍ɔ̍m a̍ sɔ̍lā pi̍ɔ̍m te̍. 

3Wānā o̍ wāna̍ cho̍ sa̍kpō, Mɛ̄lɛ̄ka̍ Ya̍a̍wɛ̄ɛ̄ to̍fā ndu̍ mbō wa̍ a̍ yīa̍a̍ŋ te̍. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍ nda̍, le̍ te̍le̍ŋ o̍ te̍le̍ŋ o̍ bā hāvɛ̍i̍yo̍ ni᷄ŋ nda̍ wā ni̍. 

4Wāna̍ sīɛ̄lɛ̍i̍yo̍ o̍ tāmbe̍i̍ ni᷄ŋ o̍ mɛ̍ɛ̍lū ni̍. Kɛ̍ wānā o̍ wāna̍ cho̍ wānā to̍sāā nyɔ̄ɔ̍, 
wānā su̍lāa̍ o̍ mɛ̍ɛ̍lū ni̍. 

5Wānāā kɔ̄l kālu̍a̍a̍, nda̍ ku̍a̍ū chi̍ɔ̍ɔ̍ŋ nda᷄ŋ a̍ te̍le̍ŋndo̍ ni̍. Kɛ̍ wānāa̍ lo̍lnūŋ ha̍ā 
hīni̍ŋnda̍ŋ chi̍e̍e̍ mī te̍le̍ŋ chīɔ̄ɔ̄ŋ ku̍a̍u̍wāa̍ ō hīōūnu᷄ŋ nda̍, si̍ɔ̍mbu̍la̍ŋ la̍ wa᷅ le̍ nda̍ 
ni̍. 

6Wānāa̍ to̍sā sɔ̍ɔ̍ŋ tōnya̍ŋ nda̍, sa̍lāla̍ŋ Mɛ̄lɛ̄ka̍ ō dūāū nda̍ ni̍. Kɛ̍ wānāā dɛ̍nɛ̍ 
wɔ̍ɔ̍ŋnda̍ nda̍, kāŋgālāa̍ nda̍ tōsāl wa᷅ŋnda̍ a̍ lāsōndō le̍ wāŋnda̍ nyɛ̄ pālāa̍ tūsīo̍o̍ 
cho̍o̍ ni̍. 

7Tē wānā tōnya̍a̍ ō vī pɛ̍, ō wā bɔ̍ɔ̍ su̍ɛ̍i̍ tɔ̄nūɛ̄ī bɛ̄ndū le̍ lōōnɔ᷄ŋndo̍ a̍ ndu̍ o̍kɔ̄ɔ̄. Kɛ̍ 
wāna̍ dɛ̍nɛ̍ wɔ̍ɔ̍ŋndo̍ ndu̍, tē ō vī dɔ̍ɔ̍ pɛ̍, wāŋnda̍ pūɛ̄ɛ̄nu̍ŋ bɛ̍ɛ̍ a̍ ndu̍ o̍kɔ̄ɔ̄. 

8Wāna̍ kɔ̄l kālo̍o̍ ndu̍ ya᷅ŋ ni᷅la̍ŋ o̍ nyɛ̄ nda̍ dīmūl ndu̍ wo̍ ni̍, mbō tōsa̍ nyɛ̄ nda̍ 
dīmūl ndu̍ wo̍. Kɛ̍ wānāa̍ su̍a̍ā ha̍ā sɔ̄ɔ̍ŋ ŋ̄dīɔ̄mndo̍ŋ nda̍, dɛ̍nɛ̍ pa̍lāa̍ ndu̍ ko̍māl 
nda̍ ni̍. 

9Wāna̍ cho̍ ho̍ō sa̍kpō o̍ kēlālā ndɔ̄la̍ŋ ni᷄ŋ ndo̍, le̍ te̍le̍ŋ o̍ te̍le̍ŋ, wānɔ᷄ŋndo̍ o̍ 
wa̍nūŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ ni̍, nyɛ̄ o̍ nyɛ̄ wɔ̄ɔ̍ŋ ko̍māl ndu̍ le̍. Kɛ̍ wāna̍ cho̍ 
ho̍ō o̍ ka̍fāla̍ŋ ni᷄ŋ ndo̍, fūlāa̍ o̍ fu̍lā kɔ̍lū chōo̍ lɔ̍ɔ̍ lɔ̍ɔ̍ ni̍. 

10Wāna̍ kɛ̍ɛ̄ ho̍ō tōnya̍a̍ dīmīo̍o̍ o̍ sūɛ̍i̍ ni᷄ŋ ndo̍, dɛ̍nɛ̍ pa̍lāa̍ o̍ chu̍ū wāŋnda̍ ni̍. Kɛ̍ 
wāna̍ si᷅m ho̍ō mbō dīmi̍ tōnya̍a̍ kpe̍nde̍ke̍le̍ wo̍, kɔ̄l nyūlōo̍ o̍ hu᷅ŋ wa᷅ŋnda̍ tɛ̄ɛ̄ŋ 
ni̍. 

11Wāna̍ tōnya̍a̍, dīōmnda̍ fu̍lā ndu̍ o̍ sōndō la̍ŋ, lā chō māchūāā mɛ̄ɛ̍ mɛ̄ŋma̍ 
yɔ̍ŋgū yo̍o̍mōo̍ wa̍ŋ mā chō yɛ̍. Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, kāŋgālāa̍ nda̍ tōsāl 
wa᷅ŋnda̍ a̍ lāsōndō le̍ wāŋnda̍ nyɛ̄ pālāa̍ tūsīo̍o̍ chōo̍ ni̍. 

12Yɛ̄lē tūlāāle̍ŋ, sɔ̍ŋgɔ̄ɔ̍ le̍ hu᷅ŋ ni̍. Kɛ̍ kāālāa̍ ndu̍ ndu̍, kūmbɔ̄ɔ̍ o̍ ku̍mbū sɔ̍ɔ̍ŋ wɔ̍ɔ̍ŋ 
wāŋndo̍ ō tōsāl nu̍m ndo̍ŋ ni̍. 

13Wāna̍ kɔ̄l kālo̍o̍, sɔ̄ɔ̍ŋ kɔ̄l kālo̍ŋ mu̍ŋ fu̍lā ndu̍ o̍ sōndō ni̍. Kɛ̍ dīɔ̄mndo̍ ndu̍ ndu̍, 
dɛ̍nɛ̍ pa̍lāa̍ nda̍ tūsī ndu̍ chōo̍ lɔ̍ɔ̍ lɔ̍ɔ̍ ni̍. 

14Wāna̍ kɔ̄l kālo̍o̍, sɔ̄ɔ̍ŋ kɔ̄l kālo̍ŋ o̍ kɛ̍sīŋ o̍ kɔ̄l ni̍. Kɛ̍ dīɔ̄mndo̍ ndu̍ ndu̍ tē ō sōō 
pɛ̍, kpūndɔ̍ɔ̍ ō ve᷅ le̍vi᷅l o̍ sūɛ̍i̍ ndūɛ̍i̍ ni᷄ŋ te̍. 

15Wānā su̍lāa̍, sūl ndɔ̄ɔ̍ ndu̍ ma̍ndā ndu̍ ni̍. Wānā ta̍mbɛ̍i̍yo̍ yɛ̄, tāmbe̍i̍ ndi̍ 
tɛ̍ɛ̍mbūū ndu̍ ni̍. 

16Wānāa̍ to̍sā sɔ̍ɔ̍ŋ tōnya̍ŋ nda̍, tɔ̄nɔ̍ nda̍ sɔ̄lā wo̍ ndu̍ cho̍ yōōmōo̍ ni̍. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍, tɔ̄nɔ̍ ndāa̍ ndu̍ cho̍ dɛ̍nɛ̍ pa̍lāa̍ ni̍. 

17Wānā o̍ wāna̍ be̍ndu᷄ŋ pɛ̍ mbo̍ chɛ᷄l ma̍ mīŋgi̍ ndu̍ o̍ nɛ̄ī, wānā ko̍ŋ ō hīōū lāchī 
a̍ wāa̍ yōōmū. Kɛ̍ wānāa̍ chɛ᷅l ha̍ā mā mīŋgi̍ nda̍ o̍ nɛ̄ī le̍ wa̍ nda̍, kpūndɔ̍ɔ̍ wa᷅ le̍ 
nda̍ ni̍. 

18Wānā o̍ wāna̍ tu̍l wāŋndo̍ lēyɛ̄ pɛ̍, mbo̍ bīī sūɛ̍i̍ wānā ko̍ŋ o̍ kɔ̄l, wāna̍ lāchōōwāa̍ 
wānā ko̍ŋ ō wā ni̍. Wāna̍ ba̍lū ho̍ō a̍ chāāŋnda̍ o̍ sōndō wo̍, dīɔ̄mndo̍ o̍ cho̍ ni̍. 

19Tē wānā hi̍u̍ sūɛ̍i̍ pɛ̍ te̍i̍, a̍ to̍sa̍ yɔ̄ŋ wɔ̄ɔ̍ŋndo̍ a̍ sōndō. Le̍la̍ŋ tē a̍ wa̍ wāna̍ kɔ̄l 
kālu̍ pɛ̍, mɛ̄ɛ̍ ma̍nda̍ so̍ndō nūmndo̍. 

20Wāna̍ tōnya̍a̍, dīōmndā ndɔ̄la̍ŋ, mɛ̄ɛ̍ ka̍ni̍i̍ hu̍mbūī kɛ̄ndɛ̄ kɛ̍ndɛ̄i̍ ī wā nu̍a̍ā yɛ̍, 
le̍nde̍ la̍ wa᷅ ni̍. Kɛ̍ wāna̍ dɛ̍nɛ̍ wɔ̍ɔ̍ŋndo̍ ndu̍, yīya᷄ŋnda̍ ndɔ̄la̍ŋ kpo̍u̍, yīya᷄ŋnda̍ nɔ̍ 
tɔ̍nɔ̄ kpe̍e̍kpe̍i̍ le̍ la̍ŋ la̍ cho̍ ni̍. 

21Wāna̍ tōnya̍a̍, dīōmndā ndɔ̄la̍ŋ, mī lā māla̍ wānāā bɔ̄ɔ̍ bɔ̍ɔ̍. Kɛ̍ dīōmndo̍ ndu̍ 
mbō vī le̍ kɔ̄l kālu̍ le̍pɛ᷅ŋndo̍. 

22Tē Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū nu̍m sa̍lā pɛ̍, sūllo̍ ndu̍ wa᷅ mi̍āl nūm ni̍. Ndu̍yɛ̍ sūl nūm 
ko̍ŋ, ō nɔ᷅ kɔ᷅l tāmbɛ̍i̍ o̍ kɔ̄l tāmbɛ̍i̍ kɔ̍ɔ̍lī le̍. 

23Dīɔ̄mndo̍ ndu̍ tu̍ɛ̍ī yɔ̄ŋ wɔ̄ɔ̍ŋndo̍ tōsāa̍ yēēlā ni̍. Kɛ̍ wāna̍ kɔ̄l kālo̍o̍ ndu̍ ndu̍, sɔ̄ɔ̍ŋ 
kɔ̄l kālo̍ŋ mu̍ŋ o̍ na᷅ŋ kɔ̍l le̍ tōsāa̍ ni̍. 

24Wāna̍ dɛ̍nɛ̍ wɔ̍ɔ̍ŋndo̍, nyɛ̄ o̍ wo̍ wō bɛ̄ndōo̍ māā ō ko̍māl ndu̍ le̍ wo̍, ndu̍ ko̍māl 
ndu̍ ni̍ŋ ni̍. Kɛ̍ wānā kɛ̍ndɔ̄ɔ̍ ndu̍ ndu̍, nyɛ̄ o̍ ye̍e̍ma̍ yēēmā bɛ̄ndōo̍ wo̍, ndu̍ o̍ sɔ̍lā 
ni̍ŋ ni̍. 

25Tē dɛ̍nɛ̍ pa̍lāa̍ ō tōl pɛ̍ mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā yɛ̍, wānāā dɛ̍nɛ̍ wɔ̍ɔ̍ŋnda̍ 
nda̍, hīōūwɔ̄ɔ̍ dɛ̍nɛ̍ pa̍lāā kōŋ ō hīāū a̍ nda̍ ni̍. Kɛ̍ wānāā tōnya̍a̍ nda̍ nda̍, māndāa̍ 
nda̍ sɔ̄lā le̍ te̍le̍ŋ o̍ te̍le̍ŋ ni̍. 

26Wāna̍ sīɛ̄lɛ̍i̍yo̍ tē a̍ chu̍a̍ ndu̍ o̍ wa̍llo̍ ni᷄ŋ pɛ̍, a̍ chu̍a̍ sāŋgāa̍. Mɛ̄ɛ̍ mūɛ̄īmā 
wāālɛ̍i̍ya̍ŋ mā wā nu̍a̍ā wāŋnda̍ o̍ sōndō yɛ̍, le̍nde̍ o̍ wa᷅ nu̍m o̍ bā ni̍, ɔ̄ɔ̄ mɛ̄ɛ̍ 
ku᷄mnde̍ ī wā nu̍a̍ā wāŋndo̍ lūɛ̄īyɔ̄ɔ̍ o̍ lāhɔ̄l lɛ̍, le̍nde̍ o̍ wa᷅ nu̍m o̍ bā ni̍. 

27Wānā o̍ wāna̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ pɛ̍, yōōmū vīlɛ̄īyo̍ ŋ̄ sɔ̄lā ni̍. Kɛ̍ wāna̍ 
dɛ̍nɛ̍ wɔ̍ɔ̍ŋndo̍ ndu̍, yōōmū ndɔ̄ɔ̍ ō be̍ndū le̍. 

28Wānā kɛ̍ndɔ̄ɔ̍ ō nɔ̄lā mbō wa̍ lēhɔ̄l o̍ nɛ̄ī le̍ sūɛ̍i̍ kɔ̄l kɛ̄ndɛ̄i̍. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍, nyɛ̄ o̍ nyɛ̄ o̍ wā lēhɔ̄l o̍ nɛ̄ī le̍ ndu̍, ō sɔ̍lā ndu̍ le̍. 

29Wānāa̍ cho̍ sa̍kpō wa̍, māndāa̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ndā nda̍ ni̍. Kɛ̍ wānāa̍ dɛ̍nɛ̍ 
wɔ̍ɔ̍ŋnda̍ nda̍, tɛ̄ɛ̄mbūūwo̍ o̍ tɛ̍ɛ̍mbūū nda̍ ni̍. 

30Wānā kɛ̍ndɔ̄ɔ̍, nyɛ̄ o̍ nyɛ̄ nɔ̍lā mbō fāŋa̍ ndu̍ o̍ cha᷄lta̍ ndɔ̄la̍ŋ te̍. Kɛ̍ wānāā dɛ̍nɛ̍ 
wɔ̍ɔ̍ŋnda̍ nda̍, ā vi̍ū yo̍o̍mū o̍ lɛ̄ŋndē ndāle̍ŋ ni᷄ŋ te̍. 

31Wānā kɛ̍ndɔ̄ɔ̍, sɔ̄ɔ̍ŋ kɔ̄l kālo̍ŋ mu̍ŋ fu̍lā ndu̍ o̍ sōndō ni̍. Kɛ̍ wānāa̍ so̍līŋ di̍o̍mndā 
wɔ̄ɔ̍ŋnda̍ŋ o̍ lāsōndō wa̍ nda̍, ā chō hūnɔ̄ɔ̄ chē; a̍ nda̍. 

32Wānā kɛ̍ndɔ̄ɔ̍ ō sīnā nyɛ̄ bɛ̍nda̍ le̍ sūɛ̍i̍ yo̍. Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, 
dīōmndā wɔ̄ɔ̍ŋnda̍ŋ, la̍ŋ ko̍ni̍ la̍ fu̍lā nda̍ o̍ lāsōndō ni̍. 

Pu̍lɔ̍wāā 11 

1Mɛ̄lɛ̄ka̍ Ya̍a̍wɛ̄ɛ̄ o̍ tu̍l wānāa̍ to̍sāl wa᷅ŋnda̍ ka̍fāla̍ŋ o̍ wɔ̄ŋgūla̍ŋ ni᷄ŋ a̍ sēke̍lēi̍la̍ŋ 
nda̍ lēyɛ̄. Kɛ̍ wānāa̍ wa᷅ ha̍ā sa̍kpō a̍ wāŋnda̍ o̍ wɔ̄ŋgūla̍ŋ ni᷄ŋ nda̍, nda̍ o̍ ka̍a̍la̍ ni̍. 

2Yōŋgāa̍ nyɛ̄ o̍ chu̍ū wa̍nā wo̍ ndu̍ cho̍ si̍ɔ̍mbu̍la̍ŋ ni̍. Le̍la̍ŋ ō chō sūɛ̍i̍ kɔ̄l kālu̍ le̍ 
mī wānā tu̍si̍ŋ. 

3Wānāā tōnya̍a̍, sa̍kpōyɛ̍ī ndɛ̄i̍, ndi̍ ma̍ndā nda̍ ni̍. Kɛ̍ wānāa̍ se̍ndu̍ ha̍ā le̍ wa̍, 
ka̍fālā ndāla̍ŋ, la̍ŋ la̍ tɛ̍ɛ̍mbūū nda̍ ni̍. 

4Mɛ̄ɛ̍ mɛ̄ɛ̍ wāŋndo̍ su᷄l tē Mɛ̄lɛ̄ka̍ dɔ̄ɔ̄nu᷄ŋ tu̍mbe̍ a̍ ndu̍ pɛ̍, sūl ndɔ̄ ko̍ŋ ō nɔ̍lā mbō 
māla̍ ndu̍ le̍. Kɛ̍ wāa̍ wāna̍ tōnya̍, ō nɔ̄lā mbō chīīndi̍a̍a̍ nu̍m, nāa̍ nūm o̍o̍ sɔ̍la̍ 
pīɔ̍m a̍ vi᷅ le̍. 

5Wānāā tōnya̍a̍, mī sa̍kpōyɛ̍ī ndɛ̄i̍ tōsa̍, mī yōōmū ndāa̍ ō wa̍ bɛ̍ɛ̍ŋ bɛ̍ɛ̍ŋ. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍ mī dɛ̍nɛ̍ ndā wɔ̍ɔ̍ŋndo̍ ō tɛ̄ɛ̄mbu̍u̍ nda̍. 

6Wānāā tōnya̍a̍, mī sa̍kpōyɛ̍ī ndɛ̄i̍ ī chīīndi̍a̍a̍ yōōmūlā ndāla̍ŋ. Kɛ̍ wānāa̍ se̍ndu̍ 
ha̍ā le̍ wa̍, mī hɔ̄ltē ndāle̍ŋ lē tōsa̍ mā hāu̍. 

7Wāna̍ dɛ̍nɛ̍ wɔ̍ɔ̍ŋndo̍ tē ō vī pɛ̍, ō nɔ᷅ lɛ̍ nyɛ̄ o̍ nyɛ̄ o̍ wa᷅ le̍hɔ̍l o̍ nɛ̄ī le̍ ndu̍ le̍. 
Tīīnda᷄ŋ ndɔ̍ ndu̍ o̍o̍ dɔ̍ū o̍ sūllo̍ ni᷄ŋ ndo̍, mbō sīmnu᷄ŋ nyɛ᷅ fo̍ndō fu̍u̍. 

8Wāna̍ tōnya̍a̍, mī dɛ̍nɛ̍ pa̍lāa̍ ō kpɛ̄kpɛ̍la̍ ndu̍, ō pi̍lāŋ ndu̍ le̍. Mī dɛ̍nɛ̍ pa̍lāā kōŋ 
ō kɔ̍ to᷅l wāna̍ dɛ̍nɛ̍ wɔ̍ɔ̍ŋndo̍ chōo̍. 

9Wāna̍ dɛ̍nɛ̍ wɔ̍ɔ̍ŋndo̍, mī dīōmndā ndɔ̄la̍ŋ lā tɛ̄ɛ̄mbu̍u̍ wāna̍ nda̍ chīɛ̄ɛ̄li̍āŋndo̍. 
Kɛ̍ wāna̍ tōnya̍a̍, mī kɔ̄l kālu̍ ndɔ̄ɔ̍ tōsa̍ mbō hɛ̄lu᷄ŋ. 

10Tē wāna̍ tōnya̍a̍ ō dīī dɛ̍nɛ̍ pɛ̍, chi̍e̍e̍ o̍ wa᷅ ni̍ŋ ndo̍, nya̍a̍lo̍o̍ nda̍ dūāūnūŋ ni̍. Tē 
wāna̍ dɛ̍nɛ̍ wɔ̍ɔ̍ŋndo̍ ō vī pɛ̍, nya̍a̍lo̍o̍ wāŋnda̍ ā dūāūnūŋ ni̍. 

11Wāna̍ ka̍ā kɛ̄ndɔ̄ɔ̍, sa̍la̍a̍ o̍ du̍a̍ū chi̍o̍o̍ ni̍, mī chi̍o̍o̍ hīōū lāchī. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍ pīɔ̄lɔ̄ɔ̍ o̍ pi̍āl chi̍o̍o̍ a̍ dīōmnda̍ fu̍lā ndu̍ o̍ sōndō la̍ŋ ni̍. 

12Dīɔ̄mndo̍, ndu̍ ma᷅m wa᷅na̍ nda̍ chīɛ̄ɛ̄li̍āŋndo̍ māmɔ̄ɔ̄ chīyāā ndu̍ bɛ̄ɛ̄ wo̍ ni̍. 
Wāna̍ kɔ̄l kālo̍o̍ yɛ̄, ndu̍ nɔ̍ mēīnɔ᷄ŋndo̍ ni̍. 

13Wāna̍ cho̍ŋgū ho̍ō wo̍, ō cho̍ wāna̍ wānā di̍mūl īsɔ̄ɔ̍ mī ī lo̍ nya̍ tɛ̄ɛ̄ŋ nya̍ ŋi̍ɔ̍ɔ̍ŋ 
te̍. Kɛ̍ wāna̍ wānā la̍a̍lāŋ ho̍ō a̍ dīōm ndɔ̄ɔ̍ wo̍ ndu̍, ā nɔ̄lā mā di̍mu̍l ndu̍ sūɛ̍i̍ mī ī 
lo̍ nya̍ tɛ̄ɛ̄ŋ nya̍ ŋi̍ɔ̍ɔ̍ŋ. 

14Lēlɛ̄ŋ o̍ lēlɛ̄ŋ, tē lē nɔ̍ wa̍nāā sīlāā le̍, dēlɔ̄ɔ̍ le̍ de᷅l ni̍. Kɛ̍ lēlɛ̄ŋ o̍ lēlɛ᷄ŋ le̍ nɔ̍ wānāā 
sīlāa̍ kɛ̄ndīa̍a̍ ta̍u̍ pɛ̍, wānɔ᷄ŋndo̍ lɛ̄ŋndē lēŋ lē wānūŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ ni̍. 

15Wānā o̍ wāna̍ ta̍a̍ni̍ mīāllo̍ pɛ̍, ā kēl sūe̍i̍. Ō wā o̍ kɛ̍ndɛ̄, wānā wo̍ū la̍ba̍ o̍ sūɛ̍i̍ 
wa̍ā le̍nde̍ ni̍ŋ te̍. 

16Wānā la̍nɔ̍ īkɛ̄ndɔ̄ɔ̍, bɛ̄ɛ̄le̍ŋ o̍ sɔ̍lā le̍ te̍le̍ŋ o̍ te̍le̍ŋ ni̍. Kɛ̍ wāŋ pīāāndūāā dɛ̍nɛ̍ 
wɔ̍ɔ̍ŋnda̍ nda̍, sūllo̍ ko̍ni̍ nda̍ sɔ̄lā ni̍, kɛ̍ ā nɔ᷅ le̍bɛ̍ɛ̍ le̍. 

17Kɛ̄ndɛ̄i̍ tōsāa̍ mī ī māla̍ wānā. Kɛ̍ dɛ̍nɛ̍ wɔ̍ɔ̍ŋndo̍ tōsāa̍ ndu̍ ndu̍, dɛ̍nɛ̍ pa̍lāa̍ nūm 
pi̍la̍ tu̍sīŋ cho̍o̍ ni̍. 

18Wāna̍ dɛ̍nɛ̍ wɔ̍ɔ̍ŋndo̍ nyɛ̄ o̍ nyɛ̄ o̍ sɔ̍la̍, hūēīye̍ ko̍ni̍ o̍ wa᷅ ni̍. Kɛ̍ wāna̍ tōnya̍a̍ ndu̍, 
dɛ̍nɛ̍ kɛ̍ndɛ̄ o̍ sɔ̍lā o̍ tōnya̍ ndɔ̄ɔ̍ ni᷅ŋ ndo̍, cha᷄lle̍ o̍ cha᷅l ndu̍ o̍ bā ni̍. 

19Wāna̍ la̍ndu̍ŋ ho̍ō kɔ̄l le̍ tōnya̍a̍ tōsāa̍ wo̍, hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū ni̍. 
Kɛ̍ wānāa̍ nya̍a̍nūŋ ha̍ā dɛ̍nɛ̍ wɔ̍ɔ̍ŋndo̍ kɔ̄ɔ̄lī wa̍ nda̍, wūo̍o̍ nda̍ wū ni̍. 

20Mɛ̄lɛ̄ka̍ Ya̍a̍wɛ̄ɛ̄ o̍ tu̍l wāna̍ nɔ̍ ho̍ō yīya᷄ŋ dɛ̍nɛ̍ wɔ̍ɔ̍ŋndo̍ wo̍ lēyɛ̄. Kɛ̍ wāna̍ 
tōnya̍a̍ ndu̍ kāālāa̍ o̍ ka̍a̍lā ndu̍ ni̍. 

21Wāna̍ dɛ̍nɛ̍ wɔ̍ɔ̍ŋndo̍ ndu̍ ndu̍, dɛ̍nɛ̍ pa̍lāa̍ o̍ nɔ̍ ni̍ mbō sɔ̄la̍, nyɛ̄ o̍ nyɛ̄ tɛ̍ɛ̍mbūū 
ke̍ŋ te̍. Kɛ̍ wānāa̍ to̍sā ha̍ā sɔ̄ɔ̍ŋ tōnya̍ŋ nda̍ ki̍nɛ̍i̍, bāŋa᷄ŋndo̍ nda̍ sɔ̄lā ni̍. 

22Mɛ̄ɛ̍ mɛ̄ɛ̍ wānā la̍nɔ̍ɔ̍ ō na᷄ŋ, tē ō nɔ̍ kɔ̍l kālu̍ le̍, ō chō māchūāā mɛ̄ɛ̍ nda̍ bāā nu̍a̍ā 
pēūwo̍, kēlɛ̄i̍ īko̍o̍līi̍ye̍ o̍ mīli̍ŋ yɛ̍. 

23Wāna̍ tōnya̍a̍, le̍ te̍le̍ŋ o̍ te̍le̍ŋ, dɛ̍nɛ̍ kɛ̍ndɔ̄ɔ̍ ndu̍ fu̍lā o̍ yēēmɛ̍i̍ ndūɛ̍i̍ ni᷄ŋ ni̍. Kɛ̍ 
wāna̍ dɛ̍nɛ̍ wɔ̍ɔ̍ŋndo̍ ndu̍, nyɛ̄ o̍ nɔ̍ mbō wa̍ lēhɔ̄l o̍ nɛ̄ī le̍ ndu̍ wo̍ cho̍ tu̍mbe̍ 
Mɛ̄lɛ̄ka̍ dūāūnūŋ a̍ ndu̍ wo̍ ni̍. 

24Mɛ̄ɛ̍ wāŋndo̍ yɔ̄ŋgū a̍ kɔ̄l ndɔ̄ɔ̍ fɛ̍ɛ̍sɛ᷄ŋ yɛ̍, le̍nde̍ o̍ sɔ̍lā ta̍u̍ ni̍. Kɛ̍ wāna̍ 
sɔ̄ŋgbɔ̍ɔ̍ŋndo̍ ndu̍, nyɛ̄ o̍ nyɛ̄ o̍ nɔ̍, mbō hɛ̄lu᷄ŋ ndu̍, ndu̍yɛ̍ mbō mɛ̄ɛ̄lu̍ o̍ tāmbe̍i̍ 
ni᷄ŋ. 

25Wānā o̍ wāna̍ cho̍ wāna̍ īkɛ̄ndɔ̄ɔ̍, dɛ̍nɛ̍ kɛ̍ndɔ̄ɔ̍ ndu̍ o̍ sɔ̍lā ni̍. Tē a̍ ma̍la̍ wāŋndo̍ 
pɛ̍, nūm bɛ̍ɛ̍ wāŋndo̍ māla̍ nu̍m. 

26Wānāa̍ kɛ̍sī ha̍ā nyɛ̄ ndā di̍a̍a̍ le̍ te̍le̍ŋ māyīo̍o̍, le̍ ndu̍ hūnɔ̄ɔ̍ pīsīo̍o̍ o̍ ba̍ā kālā 
bɛ̄ndōo̍ wa̍, le̍ te̍le̍ŋ o̍ te̍le̍ŋ yēēmāa̍ wāŋnda̍ ā yēēmā ni̍ māā nyɛ̄ pālāa̍ ō kōma̍l 
wa̍nāā wāā le̍nde̍. Kɛ̍ wānāa̍ pi̍sī ha̍ā nyɛ̄ ndā dīa̍a̍ wāŋnda̍ o̍ lābā a̍ te̍le̍ŋ māyīo̍o̍ 
wa̍, sa̍lāa̍ wāŋnda̍ ā dūāū wa̍nāā wāā le̍nde̍ ni̍. 

27Wānā o̍ wāna̍ nu̍u̍va̍ dɛ̍nɛ̍ kɛ̍ndɔ̄ɔ̍ pɛ̍, dɛ̍nɛ̍ kɛ̍ndɔ̄ɔ̍ o̍ sɔ̍lā ni̍. Wāna̍ nu̍u̍va̍ yɛ̄ 
īwɔ̄ɔ̍ŋnde̍ pɛ̍, īwɔ̄ɔ̍ŋnde̍ ko̍māl ndu̍. 

28Wānāa̍ ti̍i̍ndāŋ ha̍ā sūltā ndāla̍ŋ nda̍, dēlɔ̄ɔ̍ nda̍ dēl ni̍. Kɛ̍ wāna̍ tōnya̍a̍ ndu̍ ndu̍, 
mɛ̄ɛ̍ yɔ̄mndo̍ ō wā nu̍a̍ā, lɔ̍ɔ̍ o̍ lɔ̍ɔ̍ pēi̍ ndūɛ̍i̍ ī wānūŋ tɛ̍ɛ̍ tɛ̍ɛ̍ yɛ̍, le̍nde̍ o̍ wa᷅ ni̍. 

29Wānā o̍ wānā tē a̍ nu̍u̍va̍ dɛ̍nɛ̍ pa̍lāa̍ le̍ yu̍ŋgu̍ nu̍m nūm pi̍la̍a̍ pɛ̍, a̍ lo̍ bālā fo̍ndō. 
Le̍ te̍le̍ŋ o̍ te̍le̍ŋ dīɔ̄mnda̍, nda̍ wa᷅ bu̍ɛ̍i̍yāā wānāā kɔ̄l kālu̍a̍a̍ ni̍. 

30Ka̍ālā wāna̍ tōnya̍a̍ lā chō māchūāā mɛ̄ɛ̍ yɔ᷄m yɔ̍ŋgū yo̍o̍mōo̍ wo̍ ō chō yɛ̍. Ndu̍yɛ̍ 
wānāa̍ na̍ŋnūŋ ha̍ā wāŋndā chīe̍e̍ya̍ o̍ ībūŋ mā sīīŋgu̍u̍ nda̍ wānāā nda̍ wa̍, wānāā 
kɔ̄l kālu̍a̍a̍ cho̍ ka̍ŋ ni̍. 

31Tē wāna̍ tōnya̍a̍ ō sɔ̄la̍ fāndā ndɔ̄ɔ̍ o̍ chi̍e̍ēŋndo̍ chōo̍ le̍ tōnya̍ ndɔ̄ɔ̍ pɛ̍, vɛ̄ɛ̍nɛ̍ i̍ 
wa᷅ yɛ̍ a̍ wānāā dɛ̍nɛ̍ wɔ̍ɔ̍ŋnda̍ ndu̍yɛ̍ a̍ wānāā yɔ̄ŋ wɔ̄ɔ̍ŋnda̍, ā sɔ̍lā pa̍a̍wā nda̍ nɔ̄ 
le̍ sɔ̄lāa̍ le̍ yɔ̄ŋndā ndāla̍ wɔ̍ɔ̍ŋnda̍ŋ ndo̍ le̍? Sɔ̄lāa̍ nda̍ sɔ̄lā ndu̍ ni̍. 

Pu̍lɔ̍wāā 12 

1Wāna̍ bi̍a̍ndūŋ ho̍ō, mbō chɛ᷄l mā mīŋgi̍ ndu̍ o̍ nɛ̄īyo̍, wāna̍ ka̍a̍la̍ kɔ̄l kālo̍o̍ wo̍ 
cho̍ ko̍ŋ ni̍. Kɛ̍ wāna̍ bi̍a̍ndūŋ ho̍ō, ō chɛ᷅l mā mīŋgi̍ ndu̍ o̍ nɛ̄ī le̍ wo̍, dīɔ̄mndo̍ o̍ 
cho̍ ni̍. 

2Wāna̍ tōnya̍a̍, le̍ te̍le̍ŋ o̍ te̍le̍ŋ, chɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ o̍ cha᷅ ndu̍ nyīnā ni̍. Kɛ̍ wānāa̍ 
cha᷅l ha̍ā mā tūu̍ sɔ̄ɔ̍ŋ wɔ̍ɔ̍ŋndo̍ŋ a̍ chāāŋāā ndāa̍ o̍kɔ̄ɔ̄ wa̍ nda̍, dɛ̍nɛ̍ pa̍lāa̍ Mɛ̄lɛ̄ka̍ 
Ya̍a̍wɛ̄ɛ̄ o̍ tu̍sī nda̍ chōo̍ ni̍. 

3Wāna̍ to̍sā ho̍ō yɔ̄ŋ wɔ̄ɔ̍ŋndo̍ wo̍ yōōmū ndɔ̄ɔ̍ ō ve᷅ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ le̍. 
Kɛ̍ wāna̍ tōnya̍a̍ ndu̍, le̍ te̍le̍ŋ o̍ te̍le̍ŋ, yōōmū ndɔ̄ɔ̍ ō wānūŋ o̍ bā ndɔ̄ɔ̍ chōo̍ 
yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ a̍ ndu̍ le̍. 

4Wānā la̍nɔ̍ kɛ̍ndɔ̄ɔ̍ chīɛ̄ī ni̍ŋ, ō chō māchūāā pɔ̍nɔ̍ɔ̍ o̍ bā mɛ̄ɛ̍ mɔ̍si̍l lēbɛ̄ɛ̄ bɛ̄ndōo̍ 
ō wā nu̍a̍ā wāŋndo̍ o̍ lēbōl lɛ̍. Kɛ̍ wānā la̍nɔ̍ chu̍ū ho̍ō pɔ̍nɔ̍ɔ̍ si̍ɔ̍mbu̍la̍ŋ chīɛ̄ī ni̍ŋ 

ndo̍ ō chō māchūāā mɛ̄ɛ̍ nāa̍ ō bīī nu̍a̍ā wāŋndo̍, mbō lūɛ̄ī ndu̍ o̍ pāāla̍ŋ ni᷄ŋ yɛ̍ mī 
pāa̍le̍ŋ lā sɛ̄ ndu̍ yɛ̍. 

5Wāna̍ tōnya̍a̍, le̍ te̍le̍ŋ o̍ te̍le̍ŋ tūūlā ndɔ̄la̍ŋ, o̍ nɛ̄ī sa̍kpō la̍ wa᷅ ni̍. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍, sīlā o̍ si̍lā wa̍nā wo̍, le̍ nu̍m hūīyo̍ o̍ si̍lā nu̍m ni̍. 

6Wāna̍ dɛ̍nɛ̍ wɔ̍ɔ̍ŋndo̍, dīōmndā dīyāā la̍ŋ, la̍ŋ la̍ fu̍lā ndu̍ o̍ sōndō ni̍. Kɛ̍ wāna̍ 
tōnya̍a̍ ndu̍, dīōmndā ndɔ̄la̍ŋ, lā nɔ̄lā mī lā chīīndi̍a̍a̍ wānāā nda̍ kɔ̄ŋgɔ̍la̍ŋ le̍ nda̍ 
dīūwo̍ wa̍. 

7Wānāā dɛ̍nɛ̍ wɔ̍ɔ̍ŋnda̍, tē ā vī pɛ̍, ā chūū wu᷄. Kɛ̍ wāna̍ tōnya̍a̍ ndu̍, ā yɔ̍ŋ bɛ̍ɛ̍ mbō 
vī, hīōūwɔ̄ɔ̍ chīɛ̄ī ndɔ̄ɔ̍ ō hīāū la̍chi̍ a̍ si᷄mnda̍ŋ nyɛ̄ kɛ̄ndɛ̄ yi̍ ni̍. 

8Wānā nɔ̍ kɔ̄l kālo̍o̍ pɛ̍, wāŋnda̍ līsa̍ nu̍m le̍ kɔ̄l kālu̍ nu̍mndo̍. Kɛ̍ tē ā nɔ̄ dīɔ̄mnde̍ 
pɛ̍, wānā o̍ wānā nɔ᷅ le̍bɛ̍ɛ̍ le̍ nūm te̍. 

9Wāna̍ cho̍ ho̍ō, ō chu̍e̍nūŋ o̍ bɛ̍ndū le̍, kɛ̍ mbo̍ nɔ̄la̍ mbō tōsa̍ wa̍llo̍ le̍ ndu̍ pi̍la̍ 
wo̍, ō nɔ̄ bɛ̄ɛ̄le̍ŋ mbo̍ hīāū wāna̍ chu̍a̍nu̍ŋ ho̍ō ō bɛ̄ndū, kɛ̍ nyɛ̄ dīa̍a̍ bɛ̍ɛ̍ ō nɔ̍ ndu̍ 
le̍ wo̍. 

10Wāna̍ tōnya̍a̍, chɔ̄lūāā ndūa̍a̍ bɛ̍ɛ̍ chāa̍ o̍ cha̍ā nda̍ bīyɔ̄ɔ̍ ni̍. Kɛ̍ wāna̍ dɛ̍nɛ̍ 
wɔ̍ɔ̍ŋndo̍, sūɛ̍i̍ o̍ yi̍yāŋ bɛ̍ɛ̍ māā sūɛ̍i̍ tōnyɛ̍i̍ o̍ to̍sa̍ ni̍ ve̍, sūɛ̍i̍ wɔ̍ɔ̍ŋnde̍ i̍ wa᷅ ni̍. 

11Wāna̍ to̍sā ho̍ō wa̍llo̍ tōsā bɛ̄ndōo̍ wo̍, le̍ te̍le̍ŋ o̍ te̍le̍ŋ nyɛ̄ dīa̍a̍ o̍ nɔ᷅ ta̍u̍ ni̍. Kɛ̍ 
dīɔ̄mnda̍ nda̍, sɔ̄ɔ̍ŋ fo̍ndō fo̍ndo̍ŋ, mu̍ŋ nda̍ nyāānūŋ kɔ̍ɔ̍lī ni̍. 

12Wānāā dɛ̍nɛ̍ wɔ̍ɔ̍ŋnda̍, nda̍ ye̍e̍mā nyɛ᷅m chāāŋāā ndāā wa̍nāā dɛ̍nɛ̍ wɔ̍ɔ̍ŋnda̍ ā 
pūŋgā wāŋnda̍ o̍ lābā wo̍ŋ ni̍. Kɛ̍ wānāā tōnya̍a̍ nda̍ nda̍, le̍ te̍le̍ŋ o̍ te̍le̍ŋ ā chō 
īsīsi̍ yi̍, mɛ̄ɛ̍ yɔ̄m pūūndu᷅ŋ ndɔ᷄ŋ ŋ̄ lūɛ̄ī ho̍ō lɛ̄ŋ di̍ di̍ wo̍ ō wā nu̍a̍ā yɛ̍. 

13Wāna̍ dɛ̍nɛ̍ wɔ̍ɔ̍ŋndo̍, mī ndu̍ pi̍la̍ yi̍i̍nu̍ŋ a̍ dīɔ̄mnda̍ fu̍lā ndu̍ o̍ sōndō la̍ŋ. Kɛ̍ 
wāna̍ tōnya̍a̍ ndu̍, mī tōnya̍ ndɔ̄ɔ̍ sōli̍ ndu̍ o̍ kpūndɔ̍ɔ̍ ni᷄ŋ. 

14Dīōmnda̍ fu̍lā wa̍nā o̍ sōndō la̍ŋ, mī lā tōsa̍ mā sɔ̍la̍ dɛ̍nɛ̍ kɛ̍ndɔ̄ɔ̍. Le̍nde̍ ko̍ni̍ 
wānā sɔ̍lā dɛ̍nɛ̍ kɛ̍ndɔ̄ɔ̍ o̍ wa̍li̍ ŋ̄ tōsa̍ a̍ bālā nūmnda̍ŋ ndo̍ ni᷄ŋ ni̍. 

15Dīɔ̄mndo̍, nyɛ̄ o̍ nyɛ̄ o̍ tu̍u̍nu̍ŋ o̍ kɔ̄l pɛ̍, ō yīya̍ŋ māā ō bɛ̄nda̍. Kɛ̍ wāna̍ cho̍ wāna̍ 
kɔ̄l kālo̍o̍ wo̍ yɛ̍, nīla̍ŋ o̍ yāŋ o̍ sīlāa̍ ni̍. 

16Dīɔ̄mndo̍ tē ō dɔ̄ɔ̄nu᷄ŋ ndɔ̍ɔ̍ tu̍mbe̍ pɛ̍, wānā nyu̍nā bɛ̍ɛ̍ le̍. Wāna̍ kɔ̄l kālo̍o̍ yɛ̄, 
te̍le̍ŋnda̍ŋ lā pūm mā yēi̍ ndu̍, kɛ̍ mbō mēīnu̍ŋ. 

17Wāna̍ di̍mī to᷅nya̍a̍ wo̍ ndu̍ se̍īlē kɛ̄ndɛ̄le̍ŋ o̍ tɛ̍ndā ni̍. Kɛ̍ wāna̍ di̍mī to᷅nya̍ le̍ wo̍ 
yɛ̄, ndu̍ tɛ̍ndā se̍īlē lāka̍fāle̍ŋ ni̍. 

18Dīōmndā wɔ̄ɔ̍ŋnda̍ŋ dīmīo̍o̍, lā yɔ̄ŋūl wa᷅ŋndo̍, nu̍a̍ wɔ̍ ko̍ mɛ̄ɛ̍ nda̍ lɔ̄wā nu̍a̍ā 
wāŋndo̍ a̍ mūɛ̄ī fāŋnde̍ yɛ̍. Kɛ̍ dīōmndā kɔ̄l kālu̍la̍ fu̍lā wa᷅ŋndo̍ o̍ sōndō la̍ŋ nda̍ŋ, 
sīŋgīo̍o̍ la̍ si̍ŋgī wa᷅ŋndo̍ ni̍. 

19Tōnya̍a̍ ndu̍, lōo̍ o̍ lo᷅ le̍cho̍ō le̍ fɛ̍ɛ̍ŋ a̍ fɛ̍ɛ̍ŋ ni̍. Kɛ̍ chōōla̍ŋ nda̍ŋ nda̍ŋ, le̍ te̍le̍ŋ 
bi̍ŋgī ko̍ni̍ la̍ wa᷅ ni̍. 

20Wāna̍ tu̍u̍nūŋ ho̍ō sɔ̄ɔ̍ŋ wɔ̍ɔ̍ŋndo̍ŋ o̍ kɔ̄l a̍ chāāŋāā ndūa̍a̍ wo̍, wāna̍ lāchōōwāa̍ 
o̍ wa᷅ ni̍. Kɛ̍ wāna̍ tu̍u̍nūŋ ho̍ō sɔ̄ɔ̍ŋ kɛ̍ndɔ᷄ŋ o̍ kɔ̄l a̍ chāāŋāā ndūa̍a̍ wo̍ ndu̍, le̍ te̍le̍ŋ 
o̍ te̍le̍ŋ ō wānūŋ a̍ kɔ̄l kɛ̄ndɔ̄ɔ̍. 

21Wāna̍ tōnya̍a̍ sūɛ̍i̍ kpūndɛ̍i̍ ī kōma̍l ndu̍ le̍. Kɛ̍ wāna̍ dɛ̍nɛ̍ wɔ̍ɔ̍ŋndo̍ ndu̍, yōōmū 
ndɔ̄ɔ̍ le̍ te̍le̍ŋ o̍ te̍le̍ŋ ō chō o̍ kpūndɔ̍ɔ̍ ni᷄ŋ. 

22Mɛ̄lɛ̄ka̍ Ya̍a̍wɛ̄ɛ̄ o̍ tu̍l wāna̍ lāchōōwāa̍ lēyɛ̄. Kɛ̍ ō kāāla̍ wāna̍ di̍mī ho̍ō sūɛ̍i̍, mbō 
lo̍ o̍ lēdīōm ndo̍. 

23Wāna̍ kɔ̄l kālo̍o̍ kɛ̄si᷄ŋndo̍ o̍ kɛ̍sīŋ sɔ̍ɔ̍ŋ o̍ si̍nā wo̍ŋ o̍ kɔ̄l ni̍. Kɛ̍ dīɔ̄mndo̍ ndu̍, 
dīɔ̄mīī ndūɛ̍i̍ chɔ̄mndo̍ ndi̍ kpe̍nde̍ke̍le̍ a̍ mɛ̄ɛ̍ o̍ su̍a̍ā yɛ̍. 

24Wāna̍ to̍sā ho̍ō wa̍llo̍ tōsā bɛ̄ndōo̍ wo̍, mbō sīmnu᷄ŋ wa᷅na̍ wa᷅ wāŋnda̍ 
chīla̍ŋndo̍ o̍ kpe̍ku̍ ndɔ̄ so̍līa̍a̍ ni᷅ŋ. Kɛ̍ wāna̍ sīɛ̄lɛ̍i̍yo̍ ndu̍ ndu̍, chīɔ̍ɔ̍ o̍ mɛ̍ɛ̍lū ni̍. 

25Būūla᷄ŋndo̍ wōlɔ̄ɔ̄lā lūsu̍lɛ̍i̍la̍ bɛ̄ndūla̍ŋ pīla̍ la̍ cho̍ ni̍. Kɛ̍ dīōmndā kɛ̄ndɛ̄la̍ŋ 
nda̍ŋ nda̍ŋ, le̍ te̍le̍ŋ o̍ te̍le̍ŋ, kɔ̄llo̍ la̍ nyɔ̍ɔ̍lū wa̍nā ni̍. 

26Wāna̍ tōnya̍a̍ sīlāa̍ o̍ si̍lā cha̍a̍ŋāā ndūa̍a̍ ni̍, mbō sīmi̍ nda̍ o̍ nɛ̄ī. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍, fāŋāa̍ o̍ fa̍ŋā cha̍a̍ŋāā ndūa̍a̍ o̍ nɛ̄i̍ tōnya̍a̍ chōo̍ ni̍. 

27Tē wānā nɔ̍ sīɛ̄lɛ̍i̍yo̍ pɛ̍, a̍ nɔ̍lā mā bīī nyɛ̄ ŋ̄ chō tōūwɔ̄ɔ̍ wo̍ le̍. Kɛ̍ wāna̍ to̍sā ho̍ō 
wa̍llo̍ tōsā bɛ̄ndōo̍ wo̍, mbō sūl sūllo̍ pīla̍. 

28Wāa̍ wāna̍ tōnya̍, ndu̍ cho̍ nɛ̄ī kpe̍e̍kpe̍i̍ wānā sɔ̍lā yo̍o̍mōo̍ wo̍ ni̍. Kɛ̍ dɛ̍nɛ̍ 
wɔ̍ɔ̍ŋndo̍ yɛ̄, ndu̍ nɛ̄i̍ ya̍ā wa̍nā chi̍e̍e̍ pīɔ̍mndo̍ o̍ cho̍ ni̍. 

Pu̍lɔ̍wāā 13 

1Chūā kɔ̄l kālo̍o̍ ndu̍ ya᷅ŋ si̍la̍ fi̍nyā ndɔ̄ɔ̍ lānī ni̍. Kɛ̍ wāna̍ yōŋgāa̍ ndu̍, ō bīōndu̍ŋ 
bɛ̍ɛ̍, ō chɛ᷅l mā mīŋgi̍ ndu̍ o̍ nɛ̄ī le̍. 

2Wāna̍ tōnya̍a̍, dīōmndā kɛ̄ndɛ̄la̍ fu̍lā ndu̍ o̍ sōndō la̍ŋ, mbō dē la̍ŋ tɔ̄nɔ̄. Kɛ̍ wānāa̍ 
hu̍ī ha̍ā wāŋnda̍ wa̍ nda̍, le̍ te̍le̍ŋ o̍ te̍le̍ŋ ā chō a̍ yēēmɛ̍i̍ le̍ wāŋnda̍ dɛ̍nɛ̍ wɔ̍ɔ̍ŋndo̍ 
tōsāllo̍. 

3Wānā o̍ wāna̍ ma̍nda̍ sōndō ndɔ̄ɔ̍ pɛ̍, yōōmū ndɔ̄ɔ̍ o̍ wa᷅ ko̍ŋ māndāa̍ ni̍. Kɛ̍ wāna̍ 
su̍a̍ā ho̍ō ō yi̍yāŋ te̍ wo̍, dɛ̍nɛ̍ pa̍lāa̍ o̍ sɔ̍lā ni̍. 

4Wāna̍ sīɛ̄lɛ̍i̍yo̍, ō ye̍e̍ma̍ bɛ̍ɛ̍ nyɔ̍ɔ̍, o̍ sɔ̍lā ndu̍ le̍. Kɛ̍ wāna̍ to̍sā ho̍ō wa̍llo̍ tōsā 
bɛ̄ndōo̍ wo̍ ndu̍, nyɛ̄ o̍ nyɛ̄ o̍ ye̍e̍ma̍, sɔ̄lāa̍ o̍ sɔ̍lā ndu̍ ni̍. 

5Wānā o̍ wāna̍ cho̍ wāna̍ tōnya̍a̍, tūllo̍ o̍ tu᷅l cho̍ōla̍ŋ yɛ̄le̍ŋ ni̍. Kɛ̍ wānāā dɛ̍nɛ̍ 
wɔ̍ɔ̍ŋnda̍ nda̍, sɔ̄ɔ̍ŋ lāsi̍ɔ̍mbo̍ŋ, a̍ sɔ̄ɔ̍ŋ bɛ̄ɛ̄la̍ ta̍mbɛ̍i̍yo̍ŋ, mu̍ŋ nda̍ kāālā to̍sāa̍ ni̍. 

6Wāna̍ tōnya̍a̍, sɔ̄ɔ̍ŋ tōnya̍ŋ o̍ to̍sā wo̍ŋ, mu̍ŋ ma̍ndā ndu̍ ni̍. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍, sɔ̄ɔ̍ŋ dɛ̍nɛ̍ wɔ̍ɔ̍ŋ o̍ to̍sā wo̍ŋ, mu̍ŋ tɛ̍ɛ̍mbūū ndu̍ ni̍. 

7Wāŋnda̍ ā pūm mā chūānu̍ŋ māā ā su᷄l, kɛ̍ ā nɔ᷅ nyɛ᷅ o̍ nyɛ̄ o̍ bā le̍. Wāŋnda̍ ā pūm 
yɛ̍, mā chūānu̍ŋ māā wānāā tāmbɛ̍i̍ya̍ nda̍ chō ni̍, kɛ̍ wānāā su̍lāa̍ nda̍ wā ni̍. 

8Wānā su̍lāa̍, te̍le̍ŋnda̍ŋ lā pūm le̍ yōōmū ndɔ̄ɔ̍ chīɔ̄ūwo̍ wānāā wɔ̄ɔ̍ŋnda̍ o̍ bā, 
mɛ̄ɛ̍ mbō pīsi̍ nyɛ̄ sɔ̄lāa̍. Kɛ̍ wānā ta̍mbɛ̍i̍yo̍ ndu̍, kpūndɛ̍ wāā le̍nde̍ o̍ ko̍māl ndu̍ 
le̍, fo̍ndōle̍, ō nɔ̍ nyɛ̄ o̍ nyɛ̄ o̍ bā le̍. 

9Wāna̍ tōnya̍a̍, nyɛ̄ ndɔ̄ wa̍wo̍ŋndo̍, le̍ te̍le̍ŋ o̍ te̍le̍ŋ ō wā di̍o̍ndɔ̄ɔ̍ wa̍ke̍e̍ bɛ̍ndū. 
Kɛ̍ wāna̍ dɛ̍nɛ̍ wɔ̍ɔ̍ŋndo̍ ndu̍, nyɛ̄ ndɔ̄ wa̍wo̍ŋndo̍ le̍ te̍le̍ŋ bi̍ŋgī ko̍ni̍ o̍ di̍a̍ndū ni̍, 
mbō nyūmnu̍ŋ. 

10Yōŋgāa̍ ndu̍ ndu̍, sɛ̄ɛ̄ŋgi̍āŋnda̍ŋ o̍ hu᷅ŋ ni̍. Kɛ̍ wānā o̍ wāna̍ ya̍ŋ nīla̍ŋ o̍ sīlāa̍ pɛ̍, 
mɛ̄ɛ̍ wāna̍ kɔ̄l kālo̍o̍ cho̍ ko̍ŋ ni̍. 

11Nyɛ̄ sɔ̄lāā wānā sɔ̍lā ho̍ō o̍ lūkū lūkōo̍ ni᷄ŋ ndo̍, ō che᷅l nu̍m o̍ bā le̍. Kɛ̍ ō wāŋndo̍ 
sāŋgā ho̍ō le̍ ndu̍ sɔ̄lāa̍ wo̍ ndu̍, pēēlɔ᷄ŋndo̍ o̍ pe̍e̍lūŋ le̍cho̍ō ni̍. 

12Tē a̍ wa̍ nyɛ̄ kɔ̄l pɛ̍, mā sɔ̍la̍ ndu̍ le̍, kɔ̄llo̍ pīla̍ ŋ̄ tāmbū ni̍. Kɛ̍ tē a̍ ye̍e̍ma̍ nyɔ̄ɔ̍ pɛ̍, 
ndu̍yɛ̍ ma̍ sɔ̄lā ndu̍, ā wā bɔ̍ɔ̍ a̍ kɔ̄l kɛ̄ndɛ̄. 

13Tē ā sīla̍ nu̍m sīlā kɛ̄ndɔ̄ɔ̍ pɛ̍, mā kɛ̍ɛ̍, mɛ̄ɛ̍ kpūndɔ̍ɔ̍ nūm pi̍la̍ ye̍e̍ma̍ ni̍. Kɛ̍ wānā 
o̍ wāna̍ ya̍ŋ nīla̍ŋ o̍ sīlā kɛ̄ndɔ̄ɔ̍ pɛ̍, ndu̍yɛ̍ mbō chūa̍ ndu̍, chīndāa̍ wānā ko̍ŋ ō 
chīndā ni̍. 

14Wāna̍ kɔ̄l kālo̍o̍, pɛ̄ɛ̄kū ndɔ̄ɔ̍, ō chō māchūāā māā pēe̍ mɛ̄ŋmā ndūa̍ŋ mā kē 
wa̍nā yo̍o̍mōo̍ wo̍. Pɛ̄ɛ̄kū ndɔ̄ɔ̍ ō nɔ̄lā mbō sōli̍ wānā o̍ yāŋɔ̄ɔ̄lē pīɔ̍mnde̍ŋ. 

15Wāna̍ nɔ̍ ho̍ō kɔ̄l kālo̍o̍ ta̍u̍ wo̍, bɛ̄ɛ̄le̍ŋ wāŋnda̍ ā kē ndu̍ ni̍. Kɛ̍ wānāā wānā nɔ̍lā 
ha̍ā mā ti̍i̍nda̍ŋ te̍ wa̍ nda̍ nda̍, nɛ̄i̍ ndāa̍, mɛ̄ɛ̄lu̍la̍ŋ dɛ̍nɛ̍ pa̍lāā bɛ̄ndōo̍ wa᷅ le̍ nda̍ 
ni̍. 

16Wāna̍ kɔ̄l kālo̍o̍ nyɛ̄ o̍ nyɛ̄ o̍ wa̍ tōsāa̍ pɛ̍, o̍ kɔ̄l kālo̍o̍ ni᷄ŋ o̍ to̍sā ndu̍ ni̍. Kɛ̍ 
dīɔ̄mndo̍ ndu̍, sɔ̄ɔ̍ŋ ŋ̄dīɔ̄mndo̍ŋ ko̍ni̍ o̍ to̍sā ni̍. 

17Ki̍i̍la̍nɔ̍ di̍mī to᷅nya̍ le̍ wo̍, yōōŋgūla̍ hu᷅ŋ a̍ kpūndɛ̍la̍ŋ nda̍ŋ, la̍ŋ o̍ hu᷅ŋ ni̍. Kɛ̍ 
ki̍i̍la̍nɔ̍ wānā nɔ̍lā ho̍ō mā ti̍i̍nda̍ŋndo̍ ndu̍, ndu̍ yōōŋgūla̍ to̍sā mī wāŋnda̍ tōsa̍ 
sɔ̄ɔ̍ŋ kɛ̍ndɔ᷄ŋ nda̍ŋ, la̍ŋ o̍ hu᷅ŋ ni̍. 

18Wāna̍ chu̍ē ho̍ō sīlā le̍ wo̍, o̍ tāmbe̍i̍ ni᷄ŋ o̍ mɛ̍ɛ̍lū ni̍, ndu̍yɛ̍ a̍ si̍ɔ̍mbu̍la̍ŋ. Kɛ̍ wāna̍ 
chu̍ā ho̍ō sīlāa̍ wo̍, bɛ̄ɛ̄le̍ŋ o̍ sɔ̍lā ni̍. 

19Tē wānā ye̍e̍ma̍ pɛ̍ nyɛ̄ ndu̍yɛ̍ mā sɔ̍la̍ ndu̍, kɔ̄llo̍ pīla̍ ŋ̄ nāŋ ni̍. Dīɔ̄mnda̍ nda̍ ā 
ye̍e̍mā mā pɛ̄ŋgi̍ yɔ̄ŋ wɔ̄ɔ̍ŋndo̍ tōsāa̍ mā mūli̍ŋ te̍. 

20Tē wānā ba̍lu̍ a̍ wāna̍ kɔ̄l kālo̍o̍ pɛ̍, nūm bɛ̍ɛ̍ ā sīmnu᷄ŋ wa᷅na̍ kɔ̄l kālu̍. Kɛ̍ wānā 
o̍ wāna̍ ba̍lu̍ a̍ dīɔ̄mnda̍ pɛ̍, a̍ sa̍ŋga̍. 

21Wāna̍ yɔ̄ŋ wɔ̄ɔ̍ŋndo̍ bā o̍ bā o̍ kɔ̍, tōlɔ̄ɔ̍ dɛ̍nɛ̍ pa̍lāa̍ ō tūāl ndu̍ kɔ̄ɔ̄lī ni̍. Le̍nde̍ 
ko̍ni̍ i̍ cho̍ a̍ wānā kɛ̍ndɔ̄ɔ̍ ni̍, bā o̍ bā o̍ kɔ̍, tōlɔ̄ɔ̍ dɛ̍nɛ̍ kɛ̍ndɔ̄ɔ̍ ō tūāl ni̍. 

22Wāna̍ tōnya̍a̍ tē ō vī pɛ̍, chūāūwāā ndūāā ma̍māa̍ ā kōma̍ lo̍ō nyɛ̄m ndɔ᷄ŋ ŋ̄ki̍ɔ̍ŋ. 
Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, tē ā vī pɛ̍, wānāā tōnya̍a̍ nda̍ lo̍ō nyɛ̄m nda᷄ŋ ki̍ɔ̍ŋ 
ni̍. 

23Wānā ta̍mbɛ̍i̍yo̍ mbō tōsa̍ chīɛ̍i̍ mbō sɔ̄la̍ nyɛ̄ dīa̍a̍ ta̍u̍ ta̍u̍. Kɛ̍ mī wānāā lāka̍fāa̍ 
ā kūɛ̄nu᷄ŋ a̍ nyɛ̄ dīāā kōŋ kpo̍u̍ ni̍. 

24Wānā o̍ wānā chūā ndɔ̄ɔ̍ ō tōsa̍ su̍ɛ̍i̍ wɔ̍ɔ̍ŋnde̍ pɛ̍, mbō tūsi̍ ndu̍ nyɛ̄ pālāa̍ chōo̍ 
le̍ ndu̍ sīlāa̍ le̍, mɛ̄ɛ̍ ō kāāla̍ chu̍a̍ ndɔ̄ ko̍ŋ te̍. Wānā o̍ wāna̍ ka̍a̍la̍ chūā ndɔ̄ɔ̍ pɛ̍, tē 
chūā ndɔ̄ ko̍ŋ ō tōsa̍ sūɛ̍i̍ wɔ̍ɔ̍ŋnde̍ pɛ̍, sīlāa̍ o̍ si̍lā ndu̍ ni̍. 

25Wāna̍ tōnya̍a̍, nyɛ̄ dīāā ve᷅ ndu̍ lēpɛ̄ŋ te̍, le̍ te̍le̍ŋ o̍ te̍le̍ŋ dīo̍o̍ mbō pūm. Kɛ̍ 
wānāā dɛ̍nɛ̍ wɔ̍ɔ̍ŋnda̍ nda̍, a̍ yīa̍a̍ŋ nda̍ wā ni̍. 

Pu̍lɔ̍wāā 14 

1Wānā la̍nɔ̍ kɔ̄l kālo̍o̍, bɛ̄ɛ̄ndīa̍a̍ o̍ bɛ̍ɛ̍ndīāā chi̍ɛ̍ī ndɔ̄ɔ̍ nyɛ̄ kɛ̄ndɛ̄ kɛ̍ndɛ̄ ni̍. Kɛ̍ 
wānā la̍nɔ̍ dīɔ̄mndo̍ ndu̍, tɛ̄ɛ̄mbūūwo̍ o̍ tɛ̍ɛ̍mbūū chi̍ɛ̍ī ndɔ̄ɔ̍ ni̍. 

2Wāna̍ kēlālā ndɔ̄la̍ŋ lā wā ho̍ō sa̍kpō wo̍, bɛ̄ɛ̄le̍ŋ o̍ nɔ᷅ le̍ Mɛ̄lɛ̄ka̍ Ya̍a̍wɛ̄ɛ̄ ni̍. Kɛ̍ 
wāna̍ kēlālā ndɔ̄la̍ŋ lā sēndu̍ ho̍ō le̍ wo̍, ō nɔ᷅ le̍bɛ̍ɛ̄ le̍ ndu̍ le̍. 

3Dīɔ̄mndo̍ nyɛ̍ fu̍lā ndu̍ o̍ sōndō wo̍, mbō chūu̍ ndu̍ sāŋgāa̍. Kɛ̍ wāna̍ kɔ̄l kālo̍o̍ 
ndu̍, mī dīōmnda̍ fu̍lā ndu̍ o̍ sōndō la̍ŋ lā mānda̍ ndu̍. 

4Nāa̍ nāūwāa̍ wa̍ā wa̍ ā ve̍ le̍, nyɛ̄ dīāā lēpɛ̄ŋndo̍ wa᷅ lo̍ŋ ni̍. Kɛ̍ bā o̍ bā nāūwāa̍ 
dīāllūŋ kālāa̍ wa̍ā wa̍ ā wa̍ pɛ̍, nyɛ̄ dīa̍a̍ wa᷅ lo̍ŋ ta̍u̍ ni̍. 

5Se̍ī tōnya̍a̍, ndu̍ tɛ̍ndā se̍īlē tōnya̍le̍ŋ ni̍. Kɛ̍ se̍ī lāka̍fāa̍ ndu̍, chōo̍ la̍ŋ o̍ di̍mī ni̍. 

6Wāna̍ chi᷅ ho̍ō kɔ̄l kālo̍o̍ nyɛ̄ o̍ nyɛ̄ le̍ wo̍, ō nūūwa̍ ndu̍ bɛ̍ɛ̍ ō sɔ̍lā ndu̍ le̍. Kɛ̍ wāna̍ 
nɔ̍ ho̍ō tāāsi̍o̍o̍ wo̍, ō nɛ̍ī a̍ nyɛ̄ o̍ nyɛ̄ pɛ̄ɛ̄kū le̍. 

7Ō bɛ̄nda̍ mī wānā ke̍la̍ dīɔ̄mndo̍ kɔ̄ɔ̄lī le̍, kāni̍ fo̍ndōle̍, a̍ sɔ̍lā pɛ̍ɛ̍kū o̍ pɛ̄ɛ̄kū kɔ̄l 
kālu̍ ndu̍ o̍ bā le̍. 

8Wāna̍ kɔ̄l kālo̍o̍ kɔ̄l kālu̍ ndɔ̄ɔ̍ ndu̍ chɔ᷅m ndu̍ nɛ̄i̍ o̍ wa᷅ cho̍o̍ wo̍ ni̍. Kɛ̍ dīɔ̄mndo̍ 
ndu̍, dīɔ̄mīī ndūɛ̍i̍ ndi̍ hu̍ī ndu̍ ni̍. 

9Dīɔ̄mndo̍ ō tōsa̍ bɛ̍ɛ̍ yɔ̍ŋ wɔ̄ɔ̍ŋndo̍, ō bu̍u̍lāŋ mbō chūa̍ ndi̍ bɛ̍ɛ̍ māā īsɔ̄ɔ̍ le̍. Kɛ̍ 
wāna̍ nɔ̍ kɔ̄l īwāna̍ Mɛ̄lɛ̄ka̍ya̍a̍ ni᷄ŋ ndo̍ ndu̍, tē ō tōsa̍ yɔ̄ŋ wɔ̄ɔ̍ŋndo̍ pɛ̍, ō yēēmā 
mbō sɔ̄la̍ mālɔ̄ɔ̍. 

10Tē wānā ta̍mbu̍ kɔ̄l pɛ̍, nūm pi̍la̍ si̍nā kɔ᷅l nūm ta̍mbɛ̍i̍yo̍ ni̍. Ndu̍yɛ̍ tē kɔ̄l 
nūmndo̍ ō dɔ̄ɔ̄nu̍ŋ vɛ̍lɛ̄ nya̍a̍le̍ pɛ̍, wānā che᷅le̍ŋ nɔ̍lā mbō māla̍ nu̍m nya̍a̍le̍ 
dɔ̍u̍nɔ᷄ŋ te̍. 

11Wāna̍ dɛ̍nɛ̍ wɔ̍ɔ̍ŋndo̍ mī chīɛ̍i̍ ndɔ̄ɔ̍ ō pīɔ̍l. Kɛ̍ wāna̍ tōnya̍a̍ ndu̍ mī chīɛ̄ī ndɔ̄ɔ̍ ō 
hīōū lāchī a̍ nāŋɔ̄ɔ̍, mɛ̄ɛ̍ bīllo̍ ō pūī nu̍a̍ā tɛ̍ɛ̍ tɛ̍ɛ̍ yɛ̍. 

12Nɛ̄īyo̍ ō pūm chō mī wāŋndo̍ chu̍a̍ ndu̍ māā nɛ̄ī kɛ̍ndɔ̄ɔ̍ o̍ cho̍ kɔ̄la̍ŋ chōo̍ ni̍, kɛ̍ 
mɛ̄ɛ̄lu̍la̍ nɛ̄ī ko̍ŋ mī lā wa̍ pīɔ̍mndo̍. 

13Wāŋndo̍ wā ma̍mɔ̄ɔ̍ mī kɔ̄l ndɔ̄ɔ̍ wa̍ ō tāmbɛ̍i̍. Ndu̍yɛ̍ nya̍a̍lo̍o̍, mbō mɛ̄ɛ̄lu̍ a̍ kɔ̄l 
tāmbɛ̍i̍yo̍. 

14Wāna̍ dɛ̍nɛ̍ wɔ̍ɔ̍ŋndo̍, dɛ̍nɛ̍ pa̍lāa̍ o̍ sɔ̍lā le̍ dɛ̍nɛ̍ ndɔ̄ wɔ̍ɔ̍ŋndo̍ ni̍. Kɛ̍ wāna̍ 
tōnya̍a̍ ndu̍, dɛ̍nɛ̍ kɛ̍ndɔ̄ɔ̍ o̍ sɔ̍lā le̍ tōnya̍ ndɔ̄ɔ̍ ni̍. 

15Dīɔ̄mndo̍, nyɛ̄ o̍ nyɛ̄ wānā di̍mu̍l ndu̍, lāāla᷄ŋndo̍ o̍ la̍a̍lāŋ ni̍. Kɛ̍ wāna̍ kɔ̄l kālo̍o̍ 
ndu̍, lɔ̍ɔ̍ pa̍ mbō tōsa̍ nyɛ̄ o̍ nyɛ̄, mɛ̄ɛ̍ mbō yīya̍ŋ nyɛ̍ kɛ̄ndɛ̍ī. 

16Wāna̍ kɔ̄l kālo̍o̍ mbō chāa̍ hɛ̄lī hɛ̄li᷄ŋndo̍, mbō hɛ̄lu᷄ŋ o̍ kpūndɔ̍ɔ̍ ni᷄ŋ. Kɛ̍ dīɔ̄mndo̍ 
ndu̍ ndu̍, ō sa̍a̍lāŋ nyɛ̄ o̍ nyɛ̄ le̍, ndu̍yɛ̍ ō cho̍ wa᷅na̍ chu̍m īsɔ̄ɔ̍ le̍, tōsāa̍ sūɛ̍i̍ o̍ lēpīlɛ̍ 
ni᷄ŋ kpe̍. 

17Tē wāŋndo̍ nɔ̄ kɔ̄l bīŋgīo̍o̍ pɛ̍, ō tōsa̍ sɔ̄ɔ̍ŋ ŋ̄dīɔ̄mndo̍ŋ. Kɛ̍ wāna̍ kɔ̄l kālo̍o̍ ndu̍ 
ndu̍, bīūwɔ᷄ŋndo̍ o̍ bi̍u̍nūŋ ni̍. 

18Dīɔ̄mndo̍, dīɔ̄mnde̍ su̍u̍nūŋ ndu̍ ni̍. Kɛ̍ wāna̍ kɔ̄l kālo̍o̍ ndu̍, tāāsi̍o̍o̍ o̍ nɔ᷅ ni̍. 

19Wānāā dɛ̍nɛ̍ wɔ̍ɔ̍ŋnda̍, mā tūndu᷄ŋ wa̍nāā tōnya̍a̍ o̍ lābɛ̄ŋgu̍ ni̍ŋ. Wānāā yɔ̄ŋ 
wɔ̄ɔ̍ŋnda̍, mā kɔ̍ tu̍ndu᷄ŋ wa̍nāā tōnya̍a̍ o̍ dīō. 

20Tē wānā ta̍mbu̍ pɛ̍, wānāā nya̍ chīɛ̄ɛ̄li̍āŋ nda̍ bɛ̍ɛ̍, ā ho̍lnūŋ nu̍m te̍. Kɛ̍ wāna̍ di̍ī 
ho̍ō dɛ̍nɛ̍ mbō su᷄l lo̍, chāānja̍ŋ pīla̍ o̍ nɔ᷅ ni̍. 

21Wānā o̍ wāna̍ tu̍l wāna̍ nya̍ chīɛ̄ɛ̄li̍āŋndo̍ lēyɛ̄ pɛ̍, mɛ̄ɛ̍ wāna̍ yɔ̄ŋ wɔ̄ɔ̍ŋndo̍ ŋ̄ chō 
ni̍. Kɛ̍ wāna̍ to̍sāl ho̍ō wānāā tāmbɛ̍i̍ya̍ kɛ̄ndɛ̄i̍ yo̍ ndu̍ ō pɛ̄l tɔ̄nɔ̄ɔ̍. 

22Wānā o̍ wāna̍ tu̍u̍nu̍ŋ su̍ɛ̍i̍ wɔ̍ɔ̍ŋnde̍ o̍ kɔ̄l a̍ chāa̍ŋ ndɔ̄ pɛ̍, wānā ko̍ŋ ō bēndū 
nɛ̄īyo̍. Kɛ̍ wānā o̍ wāna̍ tu̍u̍nūŋ su̍ɛ̍i̍ kɛ̍ndɛ̄i̍ o̍ kɔ̄l a̍ chāa̍ŋāā ndūa̍a̍ pɛ̍, kāālāa̍ 
wāŋnda̍ ā kāālā wa̍nā wa̍ā le̍nde̍ ni̍, ndu̍yɛ̍ mā tīīnda̍ŋ ndu̍ o̍ īsɔ̄ɔ̍ o̍ īsɔ̄ɔ̍ ni̍ŋ. 

23Tē wānā to̍sa̍ wa̍llo̍ ō kālā ka̍lā pɛ̍, a̍ sɔ̍la̍ tɔ̄nɔ̄ɔ̍ o̍ wa̍li̍ nu̍mndo̍ ni᷄ŋ. Kɛ̍ wānāa̍ 
cha̍lnūŋ ha̍ā ā tōsa̍ wa̍li̍ le̍, mɛ̄ɛ̍ sūɛ̍i̍ bɛ̍ndūe̍i̍ ya̍, o̍ tāmbe̍i̍ ni᷄ŋ nda̍ mɛ̄ɛ̄lū ni̍. 

24Wāna̍ kɔ̄l kālo̍o̍, tɔ̄nɔ̍ o̍ sɔ̍lā o̍ kɔ̄l kālu̍ ndɔ̄ɔ̍ ni᷄ŋ ndo̍ ndu̍ cho̍ sūllo̍ ni̍. Kɛ̍ dīɔ̄mndo̍ 
ndu̍, dīɔ̄mnde̍ ko̍ni̍ i̍ su̍u̍nūŋ ndu̍ ni̍. 

25Se̍i̍ di̍mī to᷅nya̍a̍ wo̍, yōōmūlā wāŋndā chīe̍e̍ya̍ o̍ chi̍i̍ndīāā ni̍. Kɛ̍ se̍i̍ di̍mī to᷅nya̍ 
le̍ wo̍ ndu̍, yōōmūla̍ŋ o̍ pi̍sī ni̍. 

26Wānā o̍ wāna̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ pɛ̍, māndāa̍ Mɛ̄lɛ̄ka̍ ō māndā ndu̍ ni̍, 
ndu̍yɛ̍ chūāā ndūa̍a̍ bɛ̍ɛ̍ mī Mɛ̄lɛ̄ka̍ mānda̍ nda̍. 

27Bɛ̄ɛ̄le̍ŋ nɔ̄ɔ̍ le̍ Mɛ̄lɛ̄ka̍ Ya̍a̍wɛ̄ɛ̄, ō chō māchūāā mɛ̄ɛ̍ pēe̍ mɛ̄ŋmā ndūa̍ŋ mā yɔ̄ŋgū 
yo̍o̍mōo̍ wo̍ ō chō nu̍a̍ā yɛ̍. Ō nɔ̄lā mbō sōli̍ wānā o̍ yāŋɔ̄ɔ̄lē pīɔ̍mnde̍ŋ ni᷄ŋ. 

28Tē māsāa̍ ō nɔ̄ wāŋnda̍ pɛ̍ ta̍u̍ ā o̍ cho̍ māsāa̍ chōo̍ wa̍, māsā ko̍ŋ ō nɔ̄ bɛ̄ɛ̄le̍ŋ. 
Kɛ̍ tē ō nɔ̍ wa̍nāā bɔ̄ɔ̍, a̍ o̍ wa᷅ ma̍sāa̍ chōo̍ le̍, pīɔ̄llo̍ māsāle̍ ndɔ̄le̍ŋ lē pīɔ̄l ni̍. 

29Wāna̍ bi̍u̍nūŋ ho̍ō o̍ sūɛ̍i̍ ni᷄ŋ ndo̍, sīnā pɛ̄ŋgo̍o̍ pīla̍ o̍ sɔ̍lā ni̍. Kɛ̍ wāna̍ kɔ̄l bīŋgīo̍o̍ 
ndu̍ ndu̍, mbō chɔ᷄m wāŋnda̍ kpe̍nde̍ke̍le̍ māā dīɔ̄mndo̍ o̍ cho̍ ni̍. 

30Wānā nɔ̍ kɔ̄l nyūlōo̍ pɛ̍, mɛ̄ɛ̍ ā nɔ̄ kɛ̍ndi̍a̍a̍. Kɛ̍ pāŋālāa̍ ndu̍ ndu̍, nyɛ̍ tɛ̍ɛ̍mbūū 
wa̍nā wo̍ o̍ cho̍ ni̍. Ō chō māchūāā mɛ̄ɛ̍ nāā mɛ̍lɛ̍ mɛ̍lɔ̍ɔ̍ ō lōōlōō nu̍a̍ā wāŋndo̍ o̍ 
pāāla̍ŋ ni᷄ŋ mī lā tūmu̍l lɛ̍. 

31Wānā o̍ wāna̍ to̍sa̍l wānāā tāmbɛ̍i̍ya̍ yɔ̄ŋ wɔ̄ɔ̍ŋndo̍ pɛ̍, mɛ̄ɛ̍ Mɛ̄lɛ̄ka̍, o̍ to̍o̍si̍a̍a̍ 
nda̍ wo̍ ŋ̄ yēi̍ ni̍. Kɛ̍ wānā o̍ wāna̍ to̍sa̍l wāna̍ bā hāvɛ̍i̍yo̍ kɛ̄ndɛ̄i̍ pɛ̍, mɛ̄ɛ̍ Mɛ̄lɛ̄ka̍ ŋ̄ 
ke̍ bɛ̄ɛ̄le̍ŋ ni̍. 

32Wāna̍ dɛ̍nɛ̍ wɔ̍ɔ̍ŋndo̍, yɔ̄ŋ ndɔ̄ wɔ̍ɔ̍ŋndo̍ ndu̍ tɛ̄ɛ̄mbūū ndu̍ ni̍. Kɛ̍ wānāa̍ to̍sā 
sɔ̍ɔ̍ŋ tōnya̍ŋ nda̍ ā yɔ̍ŋ bɛ̍ɛ̍ mā vī, māndāa̍ Mɛ̄lɛ̄ka̍ māndā nda̍ chi̍e̍e̍ pīɔ̍m ni̍. 

33Wāna̍ tāāsi̍o̍o̍, yīya᷄ŋnda̍ ndɔ̄la̍ŋ kpo̍u̍, yīya᷄ŋnda̍ kɔ̄l kālu̍la̍ŋ la̍ wa᷅ ni̍. Kɛ̍ 
dīɔ̄mnda̍ nda̍, ā si̍nā a̍ kɔ̄l kālo̍o̍ o̍kɔ̄ɔ̄ le̍. 

34Sa̍kpōyɛ̍i̍ o̍ lɛ̄ŋnde̍ŋ ni᷄ŋ, mī ī tōsa̍ mī lɛ̄ŋnde̍ŋ lē wa̍ lɛ̄ŋndē kpāāyā. Kɛ̍ yɔ̄ŋ 
wɔ̄ɔ̍ŋndo̍ ndu̍ mbō tōsa̍ mī lɛ̄ŋnde̍ŋ lē tāmbu̍ lābɛ̄ɛ̄. 

35Bu̍ɛ̍ī kɔ̄l kālu̍ wa᷅ ho̍ō māsā bɛ̍ndōo̍ o̍ bā wo̍, hīni̍la̍ŋ māsā bɛ̍ndōo̍ ō hīnī kɔ̍l a̍ 
ndu̍ ni̍. Kɛ̍ bu̍ɛ̍ī to̍sāl ndu̍ sɔ̄ɔ̍ŋ lāsi̍ɔ̍mbo̍ŋ ndo̍ ndu̍, tu̍mbo̍o̍ o̍ du̍a̍u̍nūŋ a̍ bu̍ɛ̍ī wāā 
le̍nde̍ ni̍. 

Pu̍lɔ̍wāā 15 

1Dīōmndo̍ wāŋndo̍ mūlīo̍o̍ o̍ sōndō ō kɛ̄ndɛ̄, ō nɔ̄lā mbō nyūlu̍l wāŋndo̍ kɔ̄llo̍, ā 
yɔ᷄ŋ bɛ̍ɛ̍ mbō dɔ̄ɔ̄nu᷄ŋ tu̍mbe̍. Kɛ̍ dīōmndo̍ wāŋndo̍ mūlīo̍o̍ o̍ sōndō ō wɔ̄ɔ̍ŋ, ō nɔ̄lā 
mbō tōsa̍ mī wāŋndo̍ chɔ̄ɔ̄lu̍ tu̍mbe̍ dɔ̍u̍nɔ᷄ŋ. 

2Wāna̍ kɔ̄l kālo̍o̍, sɔ̄ɔ̍ŋ wāŋnda̍ ā sɔ̄lā ta̍āsi̍o̍o̍ lēni᷄ŋ ndo̍ŋ mu̍ŋ o̍ su̍a̍ā ni̍. Kɛ̍ 
dīɔ̄mndo̍ ndu̍, sɔ̄ɔ̍ŋ ŋ̄dīɔ̄mndo̍ŋ ko̍ni̍ ŋ̍ fu̍lā ndu̍ o̍ sōndō ni̍. 

3Hɔ̄lte̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chā ba᷅ o̍ bā fe̍e̍. Wāna̍ dɛ̍nɛ̍ wɔ̍ɔ̍ŋ ni̍, wānā kɛ̍ndɛ̄ ni̍, 
kpo̍u̍ ō chō nda̍ mɛ̄ɛ̄nda᷄ŋndo̍ mbō chā. 

4Dīōmndā kɛ̄ndɛ̄la̍ fu̍lā la᷅ŋ wāŋndo̍ o̍ sōndō la̍ŋ, lā chō māchūāā māā yɔ᷄m yɔ̍ŋgū 
yo̍o̍mōo̍ wo̍. Kɛ̍ dīōmndā wɔ̄ɔ̍ŋnda̍ŋ nda̍ŋ, nyi̍nā wāna̍ chi̍o̍o̍ la̍ tɛ̍ɛ̍mbūū ni̍. 

5Wānā o̍ wāna̍ kɛ̍ɛ̍ sīla̍ fi̍nyā ndɔ̄ɔ̍ nīla̍ŋ yāŋɔ̄ɔ̍ pɛ̍, dīɔ̄mndo̍ o̍ cho̍ ni̍. Kɛ̍ wānā o̍ 
wāna̍ ya̍ŋ sīlāa̍ nīla̍ŋ pɛ̍, mɛ̄ɛ̍ wāna̍ kɔ̄l kālo̍o̍ o̍ cho̍ ni̍. 

6Wānāā tōnya̍a̍, chīɛ̄īlā ndāla̍ŋ, mī lā wa̍ lā pīāā a̍ nyɛ̄m sūla᷄ŋ cha̍ cha̍. Kɛ̍ wānāā 
dɛ̍nɛ̍ wɔ̍ɔ̍ŋnda̍ nda̍, nyɛ̄ nda̍ sɔ̄lā o̍ nūūwā ndāa̍ ni᷄ŋ ndo̍, kpūndɔ̍ɔ̍ wa᷅ kɔ̍ɔ̍lī. 

7Wānāā kɔ̄l kālu̍a̍a̍ nda̍ to̍sā ni̍, mī kɔ̄l kālo̍o̍ ō tīu̍ wāŋnda̍ tɛ̄ɛ̄ŋ. Kɛ̍ dīɔ̄mnda̍ nda̍, 
ā cho᷄ le̍nde̍ le̍. 

8Wānāā dɛ̍nɛ̍ wɔ̍ɔ̍ŋnda̍, Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍mā bɛ̍ɛ̍ mbō chē sa̍lālā nda̍ sōlī o̍ 
ndu̍ lo̍ la̍ŋ te̍. Kɛ̍ wānāā sa̍kpūa̍a̍ nda̍ mī Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l a̍ pīɛ̄īlē ndāle̍ŋ. 

9Kēlālā wānāā dɛ̍nɛ̍ wɔ̍ɔ̍ŋnda̍ ā kēlā la̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍mā bɛ̍ɛ̍ mbō chē 
la̍ŋ te̍. Kɛ̍ wānāa̍ to̍sā sɔ̍ɔ̍ŋ kɛ̍ndɔ᷄ŋ nda̍, kāālāa̍ o̍ ka̍a̍lā nda̍ ni̍. 

10Wānā o̍ wāna̍ ka̍ndu̍ nyɛ̍ bɛ̍nda̍ le̍ tōsāa̍ wo̍ tōsāa̍ pɛ̍, kɛ̍ mbo̍ ma᷄l, wānā ko̍ŋ 
dɛ̍nɛ̍ pa̍lāā bɛ̄ndōo̍ ndu̍ wā le̍ ndu̍ ni̍. Ndu̍yɛ̍ wānā o̍ wāna̍ nda̍ wa̍ mīŋgīo̍o̍ o̍ nɛ̄ī 
pɛ̍, mbo̍ kɛ̄ɛ̄ le̍ mā mīŋgi̍ ndu̍ o̍ nɛ̄ī, wānā wa̍ā le̍nde̍ pīɔ̍mndo̍ o̍ sɔ̍lā ni̍. 

11Sɔ̄ɔ̍ŋ yɔ̍nūŋ chi̍e̍e̍ pīɔ̍mndo̍ŋ bɛ̍ɛ̍, Mɛ̄lɛ̄ka̍ Ya̍a̍wɛ̄ɛ̄ o̍ si̍nā a̍ mu̍ŋ o̍kɔ̄ɔ̄. Tē ō nɔ̄la̍ 
pɛ̍ mbō sīna̍ mu̍ŋ, ɔ̍ɔ̄ ni᷅ŋ yīya᷄ŋ wa᷅ wa᷅na̍ chi̍o̍o̍ o̍ kɔ̄llo̍? 

12Wāna̍ ma᷅m wa᷅ŋnda̍ wo̍, ō chɛ᷅l mā mīŋgi̍ ndu̍ o̍ nɛ̄ī le̍. Ō chɛ᷅l mbō nyūna̍ wāna̍ 
kɔ̄l kālo̍o̍ le̍ mbō kīndi̍ ndu̍ kɔ̄l o̍ īsɔ̄ɔ̍ o̍ īsɔ̄ɔ̍ ni̍ŋ te̍. 

13Tē wāŋndo̍ ō dɔ̄ɔ̄nu᷄ŋ nya̍a̍le̍ pɛ̍, o̍ hɔ̄lla̍ wānā cha᷅ kɔ᷅l kɛ̄ndɔ̄ɔ̍ ni̍. Tē wāŋndo̍ 
tāmbu̍ vɛ̄lɛ̄ kɔ̄l pɛ̍, o̍ hɔ̄lla̍ wānā cha᷅ kɔ᷅l ndɔ̄ ta̍mbɛ̍i̍yo̍ ni̍. 

14Wāna̍ kɔ̄l kālo̍o̍ ndu̍ ye̍e̍mā mbō chɔ̄ɔ̄lu̍ kɔ̄l kālo̍o̍ sɔ̄lā ni̍. Kɛ̍ dīɔ̄mndo̍ ndu̍, sɔ̄ɔ̍ŋ 
ŋ̄dīɔ̄mndo̍ŋ ko̍ni̍ o̍ ye̍e̍mā ni̍. 

15Wānā ta̍mbɛ̍i̍yo̍, le̍ te̍le̍ŋ o̍ te̍le̍ŋ yōōmū ndɔ̄ɔ̍ chō o̍ sāŋgāa̍ ni᷄ŋ nu̍u̍vīa̍a̍. Kɛ̍ tē 
wāŋndo̍ wa̍ a̍ kɔ̄l kɛ̄ndɛ̄ pɛ̍, lēpāa̍ o̍ lēpāa̍ ō chā ko̍ bɛ̍ɛ̍ āā du̍nyɛ̍i̍ bɛ̍ndūe̍i̍ to᷅l ni̍. 

16Ō bɛ̄nda̍ mī wānā nɔ̍ o̍ bā ō pɔ̄mbɔ̄, kɛ̍ mā nɔ̄ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, mbo̍ 
hīāū nɔ̄ɔ̍ o̍ bā ta̍u̍ ta̍u̍ kɛ̍ ndu̍yɛ̍, mī dɛ̍nɛ̍ pa̍lāa̍ wa̍ nu̍m chōo̍. 

17Ō bɛ̄nda̍ mī wānā de᷅ lām lāpīo̍o̍ nya̍ wānāa̍ ka̍a̍la̍ nūm nda̍, mbo̍ hīāū nyɛ̄ dīāā 
ŋ̄vīsī kɛ̄ndɛ̄ kɛ̍ndɔ̄ɔ̍ dīo̍o̍ nya̍ ya̍a̍mɔ̍ɔ̍wa̍a̍ nu̍mnda̍. 

18Kɔ̄l tūū bɛ̄ndōo̍, sɛ̄ɛ̄ŋgi̍āŋnda̍ŋ o̍ hu᷅ŋ ni̍. Kɛ̍ bīūwɔ᷄ŋndo̍ ndu̍, sɛ̄ɛ̄ŋgi̍āŋnda̍ŋ o̍ 
chi̍ī ni̍. 

19Wāna̍ sīɛ̄lɛ̍i̍yo̍ yōōmū ndɔ̄ɔ̍, ō chō māchūāā mɛ̄ɛ̍ nɛ̄īyo̍ ō wā nu̍a̍ā a̍ yɔ̄ɔ̍ŋ mɔ̍ndɔ̍ 
mɔ̄ndɔ̄ yɛ̍. Kɛ̍ wāna̍ tōnya̍a̍ ndu̍ yōōmū ndɔ̄ɔ̍, mɛ̄ɛ̍ nɛ̄īyo̍ ō wānūŋ nu̍a̍ā wa̍kpā ō 
bɛ̄ɛ̄ndīāā nyɛ̄ kɛ̄ndɛ̍ī yɛ̍, le̍nde̍ o̍ wā ni̍. 

20Chūā kɔ̄l kālo̍o̍, kɔ̄llo̍ fi̍nyā ndɔ̄ o̍ na᷅ŋ a̍ ndu̍ ni̍. Kɛ̍ chu̍a̍ cho̍ chu̍ā kɔ̄l kālu̍ le̍ wo̍ 
ndu̍, yɛ̄le̍ŋ o̍ tu᷅l ka̍la̍ ndɔ̍ ni̍. 

21Dīɔ̄mndo̍, tē ō wa̍ sɔ̄ɔ̍ŋ ŋ̄dīɔ̄mndo̍ŋ tōsāa̍ pɛ̍, kɔ̄llo̍ pīla̍ o̍ na᷅ŋ ni̍. Kɛ̍ wāna̍ kɔ̄l 
kālo̍o̍ ndu̍, sɔ̄ɔ̍ŋ tōnya̍ŋ mu̍ŋ o̍ to̍sā ni̍. 

22Tūūlā bɔ̄ɔ̍ bɔ̍ɔ̍ mī lā tāmbu̍, le̍ wānā si̍lāā lēpɛ̄ŋndo̍. Kɛ̍ tē wānāā sīlāa̍ ā wa̍ pɛ̍ 
ta̍u̍, sɔ̄ɔ̍ŋ tu̍u̍nūŋ le̍ tōsa᷄ŋndo̍ wo̍ŋ, ŋ̄ tōsa̍ŋ. 

23Tē wāŋndo̍ dīmi̍ nyɛ̍ nɔ̍ le̍ dīmi᷄ŋndo̍ wo̍ a̍ te̍le̍ŋ kpe̍e̍kpe̍i̍yo̍ pɛ̍, kɔ̄llo̍ pīla̍ o̍ na᷅ŋ 
ni̍. 

24Wāna̍ kɔ̄l kālo̍o̍, nɛ̄i̍ ke᷅ wa̍nā yo̍o̍mōo̍ wo̍, ndu̍ o̍ tu̍āl kɔ̍ɔ̍lī ni̍. Ō tu᷅l nɛ̍i̍ ya̍ā wa̍nā 
chi̍e̍e̍ pīɔ̍mndo̍ kɔ̄ɔ̄lī le̍. 

25Wānāā yōŋgāa̍, mī Mɛ̄lɛ̄ka̍ Ya̍a̍wɛ̄ɛ̄ o̍ tɛ̍ɛ̍mbu̍u̍ chīɛ̄īlā ndāla̍ŋ. Kɛ̍ vīi̍ya̍ nɔ̍ 
ŋ̍pi̍a̍a̍ndū le̍ wa̍ nda̍ nda̍, mbō mānda̍ nyɛ̄m nda᷄ŋ ŋ̄ki̍ɔ̍ŋ, nyɛ̄ o̍ nyɛ̄ yɔ̍nūŋ a̍ mu̍ŋ 
te̍. 

26Mɛ̄lɛ̄ka̍ Ya̍a̍wɛ̄ɛ̄ o̍ tu̍l tūūlā dɛ̍nɛ̍ wɔ̍ɔ̍ŋnda̍ŋ lēyɛ̄. Kɛ̍ mbo̍ hīnī kɔ̄l a̍ dīōmndā 
kɛ̄ndɛ̄la̍ fu̍lā wa̍nā o̍ sōndō la̍ŋ. 

27Hɔ̄ltē bɛ̄ndūle̍ŋ nɔ̄ɔ̍ mī lē tōsa̍, mā hīŋ a̍ kpūndɔ̍ɔ̍ o̍ yu̍ŋgu̍ nu̍mndo̍ chōo̍. Wānāa̍ 
tu̍l ha̍ā lūɛ̄īyɔ̄ɔ̄lā ni᷄ŋ nda̍ŋ wāŋnda̍ bīyɔ̄ɔ̍ o̍ lābā lēyɛ̄ wa̍, vīōūwɔ̄ɔ̍ nda̍ vīāū yo̍o̍mū 
ni̍. 

28Wānā kɛ̍ndɔ̄ɔ̍ lɔ̍ɔ̍ lɔ̍ɔ̍, lɔ̍ɔ̍pa̍ mbō mūli̍ nyūnāa̍, ō yīyāŋ fɛ̍lɛ̍ŋ nyɛ᷅ o̍ cho̍ dīmī wo̍. 
Kɛ̍ wāna̍ dɛ̍nɛ̍ wɔ̍ɔ̍ŋndo̍ ndu̍, mūlīo̍o̍ chɔ̍ chɔ̍, tē ō mūli̍ yɛ̄ le̍nde̍ pɛ̍, ō ma᷄l 
kpūndɔ̍ɔ̍. 

29Wāna̍ dɛ̍nɛ̍ wɔ̍ɔ̍ŋndo̍, wāa̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ a̍ ndu̍ la̍nda̍ŋ ni̍. Kɛ̍ wāna̍ 
tōnya̍a̍ ndu̍, tūēīyɔ̄ɔ̍ Mɛ̄lɛ̄ka̍ tūɛ̄ī pi̍ɛ̍i̍lē ndɔ̄le̍ŋ ni̍. 

30Wāŋndo̍ māmɔ̄ɔ̄ kɛ̄ndɔ̄ɔ̍ nāa̍ nūm chu̍a̍, mbō tōsa̍ mā na̍ŋ kɔ̄l. Ndu̍yɛ̍ yōōŋgū 
kɛ̄ndɔ̄ɔ̍ tūēīyɔ̄ɔ̍ mbō tōsa̍ mā sɔ̍la̍ yōōmūa̍ŋ. 

31Wānā o̍ wāna̍ chɛ̍l sīlā kɛ̄ndɔ̄ɔ̍ pɛ̍, ō nɔ̄lā mbō wa̍ wānāā kɔ̄l kālu̍a̍a̍ tɛ̄ɛ̄ŋ. 

32Wānā o̍ wāna̍ kɛ̍ɛ̍ le̍ sīlāa̍ chūa̍a̍ pɛ̍, ndu̍ pi̍la̍ yɔ̍ŋu̍lu̍ŋ ni̍. Kāni̍ wānā o̍ wāna̍ chu̍a̍ 
sīlāa̍ pɛ̍, wāna̍ kɔ̄l kālo̍o̍ o̍ wa᷅ ni̍. 

33Sīōōŋnde̍ nɔ̄ɔ̍ le̍ Mɛ̄lɛ̄ka̍ Ya̍a̍wɛ̄ɛ̄, ō nɔ̄lā mbō tōsa̍ mī wānā sɔ̍la̍ kɔ̄l kālo̍o̍. Ndu̍yɛ̍ 
wānā o̍ wāna̍ ye̍e̍ma̍ pɛ̍ mī wāŋnda̍ ke̍ nu̍m bɛ̄ɛ̄le̍ŋ, mɛ̄ɛ̍ wa̍ wa̍nā tu̍sīa̍ŋ to̍o̍lō 

Pu̍lɔ̍wāā 16 

1Na̍a̍ wāŋndā chīe̍e̍ya̍ mī ŋ̄ tūu̍, kɛ̍ Mɛ̄lɛ̄ka̍ Ya̍a̍wɛ̄ɛ̍ chɛ᷅l ni̍, ma̍lāŋ nyɛ̄ na̍a̍ ŋ̄ tūūwo̍ 
ō yɔ̄nu̍ŋ. 

2Wāŋndo̍ mbō wa̍ sūɛ̍i̍ tōsāa̍ mbō yīya̍ŋ māā sūɛ̍i̍ kɛ̍ndɛ̄i̍ o̍ cho̍ to̍sāa̍ ni̍, kɛ̍ Mɛ̍lɛ̄ka̍ 
Ya̍a̍wɛ̄ɛ̄ ndu̍ nɔ̍lā ni̍ mbō kēlū yāmɛ̍i̍ a̍ yīya᷄ŋ wānā ko̍ŋ o̍kɔ̄ɔ̄. 

3Tē a̍ wa̍ nyɛ̄ o̍ nyɛ̄ tōsā pɛ̍, ma̍l Mɛ̍lɛ̄ka̍ Ya̍a̍wɛ̄ɛ̄ o̍ bā, ō nɔ̄lā mbō tōsa̍ mī nyɛ̄ o̍ 
nyɛ̄ kūɛ̄ ō kɛ̄ndɛ̄. 

4Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍, ō tōsa̍ ndu̍ le̍ sa̍bū. Wāna̍ yɔ̄ŋ wɔ̄ɔ̍ŋndo̍ bɛ̍ɛ̍, 
mɛ̄ɛ̄lu̍la̍ ndɔ̄la̍ŋ la̍ cho̍ dɛ̍nɛ̍ pa̍lāa̍ ni̍. 

5Wānā o̍ wāna̍ cho̍ wāna̍ yōŋgā, Mɛ̄lɛ̄ka̍ Ya̍a̍wɛ̄ɛ̄ o̍ tu̍l nda̍ lēyɛ̄. Ō me᷅l nda̍ mā 
hɛ̄lu᷄ŋ dɛ̍nɛ̍ pa̍lāa̍ le̍. 

6Tē wānā yɔ̍ŋgu̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ pɛ̍, ndu̍yɛ̍ mā wa̍ sa̍kpō, mālɔ̄ɔ̍ ŋ̄ sɔ̄lā le̍ yɔ̄ŋ 
nūm wɔ̍ɔ̍ŋndo̍ ni̍. Tē wānā nɔ̍ sīōōŋnde̍ le̍ Mɛ̄lɛ̄ka̍ Ya̍a̍wɛ̄ɛ̄ pɛ̍, kpɛ̄kpɛ̄lāa̍ ŋ̄ 
kpɛ̄kpɛ̄lā yɔ̍ŋ wɔ̄ɔ̍ŋndo̍ ni̍. 

7Wānā o̍ wānā tē a̍ hi̍ni̍ Mɛ̄lɛ̄ka̍ Ya̍a̍wɛ̄ɛ̍ kɔ̄l o̍ kēlālā nūmnda̍ŋ ni᷄ŋ pɛ̍, ya̍a̍mɔ̍ɔ̍wa̍a̍ 
nu̍mnda̍ bɛ̍ɛ̍, kɔ̄l nyūlōo̍ mi̍i̍ŋgū nya̍ tɛ̄ɛ̄ŋ nya̍ nda̍ā ni̍. 

8Ō bɛ̄nda̍ mī wānā nɔ̍ o̍ bā ō pɔ̄mbɔ̄ kɛ̍ mā wa̍ wānā kɛ̍ndɛ̄, mbo̍ hīāū nɔ̄ɔ̍ o̍ bā ta̍u̍, 
kɛ̍ mā wa̍ wāna̍ lāka̍fā. 

9Na̍a̍ wāŋndā chīe̍e̍ya̍ mī ŋ̄ tūu̍, kɛ̍ Mɛ̄lɛ̄ka̍ Ya̍a̍wɛ̄ɛ̄ kɛ̍ɛ̍sīāā nyɛ̄ na̍a̍ ŋ̄ nɔ̄ le̍ tōsāa̍ 
wo̍ ni̍. 

10Dīōmnda̍ fu̍lā ma̍sā bɛ̍ndōo̍ o̍ sōndō la̍ŋ, lā chō dīōmndā kpāāyā. Le̍la̍ŋ īyāma̍ 
o̍ īyāma̍ māsā bɛ̍ndōo̍ ō kēlū pɛ̍, o̍ nɛ̄ī o̍ ki̍a̍lū ndi̍ ni̍. 

11Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ wāa̍ sa̍kpō o̍ wāŋnda̍ wɔ̄ŋgūla̍ŋ tūūlūllo̍ ni᷄ŋ, ndu̍yɛ̍ a̍ 
nda̍ wɔ̄ŋgūla̍ŋ lēndūllo̍ o̍ sēke̍lēi̍la̍ŋ. Ndu̍ Mɛ̍lɛ̍ka̍ chɔ᷅m mɛ̄ɛ̍ lūsu̍l wɔ̄ŋgūla̍ŋ lā nɔ̄ 
le̍ wāa̍ o̍ sēke̍lēi̍yo̍ chōo̍ yɛ̍ ni̍. 

12Tē māsā bɛ̍ndōo̍ ō wa᷄ wānā kɛ̍ndɛ̄ pɛ̍ ō nɔ̄lā mbō sīīŋgu̍u̍ ndu̍ māsa̍ kpāāyāā 
bɛ̍ndū. Le̍la̍ŋ, nūm māsāa̍ ā nɔ̄ mā tu̍l dɛ̍nɛ̍ wɔ̍ɔ̍ŋndo̍ lēyɛ̄. 

13Māsā bɛ̍ndōo̍, ō yēēmā mbō ya᷄ŋ wāna̍ di̍mī to᷅nya̍a̍ wo̍ lānī o̍ sūɛ̍i̍ ni᷄ŋ. Ndu̍yɛ̍ 
wānāa̍ di̍mī to᷅nya̍a̍ wa̍, chɔ̄ɔ̍ o̍ cha᷅ nda̍ nyīnā ni̍. 

14Tē māsā bɛ̍ndōo̍ ō dɔ̄ɔ̄nu᷄ŋ tu̍mbe̍ a̍ wānā pɛ̍, ō nɔ̄ kpāāyāa̍ mbō dīī nu̍m. Le̍la̍ŋ 
wānā o̍ wāna̍ cho̍ wāna̍ kɔ̄l kālu̍, ō chɛ᷅l mī māsā bɛ̍ndōo̍ ō dɔ̄ɔ̄nu᷄ŋ tu̍mbe̍ a̍ ndu̍ 
le̍. 

15Tē māsā bɛ̍ndōo̍ ō wa᷄ a̍ kɔ̄l kɛ̄ndɛ̄ pɛ̍ mbō chɔ᷄m wāŋnda̍ hɔ̄lāā kɛ̄ndīa̍a̍, yōōmōo̍ 
o̍ wa᷅ ko̍ŋ wa᷅ŋnda̍ kīo̍o̍ ni̍. Nyi̍nā māsā bɛ̍ndōo̍ ō chā wa̍nā wo̍, ō chō māchūāā 
mɛ̄ɛ̍ pīɔ̍ɔ̍ ō chūchū nu̍a̍ā mbō pɔ̄ɔ̄līāā lɛ᷅ŋnde̍ŋ yɛ̍. 

16Kɔ̄l kālo̍o̍ sɔ̄lāa̍, ō bɛ̄nda̍ mbo̍ hīāū ko̍o̍līi̍ye̍ nɔ̄ɔ̍. Sīnā pɛ̄ŋgo̍o̍ ndu̍ hi̍o̍ū nāŋɔ̄ɔ̄ a̍ 
ka̍ni̍i̍ hu̍mbūe̍i̍. 

17Wānā o̍ wāna̍ cho̍ wānā kɛ̍ndɔ̄ɔ̍, ō ku̍ē o̍ nɛ̄i̍ dɛ̍nɛ̍ wɔ̍ɔ̍ŋndo̍ chōo̍ le̍. Wānā o̍ 
wāna̍ ma̍nda̍ŋ o̍ kēlālā ndɔ̄la̍ŋ ni᷄ŋ pɛ̍, mɛ̄ɛ̍ ō mānda̍ yōōmū ndɔ̄ɔ̍. 

18Yōŋgāa̍ mbō tɛ̄ɛ̄mbu̍u̍ yōōmū wāŋndo̍, hɔ̄lāā hēēlāā bɛ̄ndūa̍a̍, mā ma᷄l wānā 
kpɔ᷅ŋ. 

19Ō bɛ̄nda̍ mī wānā wa̍ wānā tu̍sīa̍ŋ mā wa̍ o̍ tāmbe̍i̍ ni᷄ŋ, mbo̍ hīāū nyɛ̄m nda̍ 
pūŋgā wa᷅ŋnda̍ o̍ lābā wo̍ŋ pīɔ̄ūvi̍āŋndo̍ nya̍ wānāā yōŋgāa̍. 

20Wānā o̍ wāna̍ chu̍a̍ sīlāa̍ pɛ̍, dɛ̍nɛ̍ kɛ̍ndɔ̄ɔ̍ ndu̍ tu̍āl nu̍m kɔ̄ɔ̄lī ni̍. Ndu̍yɛ̍ wānā o̍ 
wāna̍ dɔ̍ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ pɛ̍, ā pɛ̄l tɔ̄nɔ̄ɔ̍. 

21Wāna̍ kɔ̄l kālo̍o̍, o̍ sɔ̄ɔ̍ŋ tāāsi̍ŋ o̍ to̍sā wo̍ŋ wānā si̍nā ndu̍ ni̍. Dīōmndā kɛ̄ndɛ̄la̍ 
fu̍lā wa̍nā o̍ sōndō la̍ŋ, mī lā tōsa̍ mī wāŋnda̍ chɛ̄la᷅ŋ a̍ nyɛ̄ ŋ̄ dīmi̍ wo̍. 

22Wānāa̍ nɔ̍ kɔ̄l kālo̍o̍ wa̍, kɔ̄l kālu̍ ndāa̍ chō māchūāā māā pēe̍ yɔ̍ŋgū yo̍o̍mōo̍ wo̍. 
Kɛ̍ dīɔ̄mndo̍ ndu̍ ndu̍, dīɔ̄mīī ndūɛ̍i̍ ndi̍ i̍ sa̍a̍ŋgīāā ndu̍ ni̍. 

23Wāna̍ kɔ̄l kālo̍o̍ sɔ̄ɔ̍ŋ kɔ̄l kālu̍ŋ cho̍ o̍ kɔ̄l ndɔ̄ɔ̍ ni᷅ŋ ndo̍ŋ, mu̍ŋ o̍ su̍a̍ā ni̍. Ndu̍yɛ̍ 
mu̍ŋ ma̍lā ndu̍ ni̍, mī wāŋnda̍ ā chɛ̄la᷅ŋ a̍ nyɛ̄ o̍ di̍mī wo̍. 

24Dīōmndā kɛ̄ndɛ̄la̍ fu̍lā lāŋ wāŋndo̍ o̍ sōndō la̍ŋ, mɛ̄ɛ̍ līa̍a̍ŋ mā yēēla̍ nu̍a̍ā yɛ̍, 
le̍nde̍ la̍ ye̍e̍la̍ ni̍. Lā nɔ̄lā mī lā tōsa̍, mī wāŋndo̍ wa̍ a̍ kɔ̄l kɛ̄ndɛ̄, ndu̍yɛ̍ mbō nɔ̄ 
kɛ̍ndi̍a̍a̍ o̍ dīāllūŋ ndɔ̍ŋ ni᷅ŋ. 

25Nɛ̄īyo̍ ō pūm chō mī wāŋndo̍ chu̍a̍ ndu̍ māā nɛ̄ī kɛ̍ndɔ̄ɔ̍ o̍ cho̍ kɔ̄la̍ŋ chōo̍ ni̍, kɛ̍ 
mɛ̄ɛ̄lu̍la̍ nɛ̄ī ko̍ŋ mī lā wa̍ pīɔ̍mndo̍. 

26Tē yīa̍a̍ŋ mā bīī wānā to̍sāā kpe̍ko̍o̍ pɛ̍, ko̍ŋ ke᷅ ndu̍ kpi̍i̍li̍a̍a̍ ni̍ mbō tōsa̍ wa̍llo̍ 
kpe̍e̍kpe̍i̍. Kāni̍ fo̍ndōle̍, ō nɔ̄lā mbō tōsa̍ wa̍llo̍ mī yīa̍a̍ŋ mā fūla̍ ndu̍. 

27Wānāā dɛ̍nɛ̍ wɔ̍ɔ̍ŋnda̍, le̍ te̍le̍ŋ o̍ te̍le̍ŋ, nɛ̄īla̍ŋ nda̍ nūūwā le̍ wāŋnda̍ īwɔ̄ɔ̍ŋnde̍ 
tōsāllo̍ ni̍. Dīōmnda̍ fu̍lā nda̍ o̍ sōndō la̍ŋ, lōmɔ̄ɔ̍, to̍fa̍ wɔ̍ ko̍ mɛ̄ɛ̍ yīŋnde̍ŋ lē lūām 
nu̍a̍ā yɛ̍. 

28Wānā wɔ̍ɔ̍ŋndo̍, ndu̍ ma᷅l kpu᷅ndɛ̍la̍ŋ wāŋnda̍ tɛ̄ɛ̄ŋ ni̍. Ndu̍yɛ̍, chōŋgūla̍ŋ, mī lā 
tɛ̄ɛ̄mbu̍u̍ nāāŋa᷅ŋndo̍. 

29Wānāā lāsɔ̍ŋgāa̍, mā hūi̍ chāāŋāā ndāa̍ mā ma᷄l nda̍ o̍ nyɛ̄ pālāa̍ ni᷄ŋ. 

30Mā yīi̍ chāāŋāā ndāa̍ de̍fe̍ wɔ̍ɔ̍ŋndo̍ a̍ lāhɔ̄l. Ma̍ chīi̍ sūɛ̍i̍ wɔ̍ɔ̍ŋnde̍ tūū a̍ chāāŋāā 
ndāa̍ a̍ ŋ̄chɔ̄chɔ̄. 

31Yūlu̍ŋīī wāŋndo̍ sɔ̄lā he̍ī o̍ yu̍wɛ̍i̍ ndūɛ̍i̍ ni᷄ŋ nde̍, bɛ̄ɛ̄le̍ŋ pīla̍ i̍ nɔ̍ ni̍. Kāni̍ fo̍ndōle̍, 
wāa̍ wānā kɛ̍ndɛ̄, ndu̍ to̍sā ni̍ mī wāŋndo̍ yūwa̍ mbō sūŋgū yūlu̍ŋnde̍ŋ. 

32Ō bɛ̄nda̍ mī wānā wa̍ wānā bi̍u̍wa᷄ŋ, mbo̍ hīāū wāa̍ wāna̍ dīāllūŋ kālā. Ō bɛ̄nda̍ 
mī wānā wa̍ wāna̍ ti̍u̍ kɔ̄l nūmndo̍ bā, mbo̍ hīāū wāa̍ wāna̍ kpāāyā mā bīī chi̍o̍o̍ŋ. 

33Wāŋnda̍ mā wa̍ sūɛ̍i̍ tōsāa̍ mā wūu̍ kōo̍ŋ, kɛ̍ ō cho̍ ko̍ōŋ mu̍ŋ te̍ ŋ̍ chɔ᷅m nda̍ nyɛ̄ 
nda̍ nɔ̄ le̍ tōsāa̍ wo̍ le̍, Mɛ̄lɛ̄ka̍ pīla̍ chɔ̄m nda̍ ni̍. 

Pu̍lɔ̍wāā 17 

1Ō bɛ̄nda̍ mī wānā de᷅ mālūŋ cha̍ŋ kɛ̍ ndu̍yɛ̍ mā wa̍ a̍ kɔ̄l nyūlū, mbo̍ hīāū nyɛ̄ dīāā 
bɔ̄ŋa᷅ŋ bɛ̄ndōo̍ dīo̍o̍ o̍ chīɛ̄ī lāsɛ̄ɛ̄ŋgi̍āŋndo̍ ni᷄ŋ. 

2Bu̍ɛ̍ī kɔ̄l kālo̍o̍, tē po̍ māsānɔ̍ ndɔ̄ɔ̍ ō bīīnu̍ŋ bi̍lā le̍, bu̍ɛ̍ī kōŋ ndu̍ nɔ᷅ po̍ ko̍ŋ 
kpāāyāa̍ chōo̍. Nyɛ̄m kɛ̄ŋ māsānɔ̍ ndɔ̄ɔ̍ ō mɛ̄ī yo̍ŋ, ndu̍ bɛ̍ɛ̍ sɔ̄lāa̍ o̍ sɔ̍lā ŋ̍ ndɔ̍ŋ ni̍ 
māā po̍ vi̍a̍lāā. 

3Ko̍o̍līi̍ye̍ a̍ ka̍ni̍i̍ hu̍mbūe̍i̍, a̍ yīŋnde̍ŋ nda̍ tōfā mu̍ŋ ni̍, le̍ sīnāa̍ tē ŋ̄ chō ka̍ni̍ŋ 
kɛ̍ndɛ̄, ɔ̄ɔ̄ tē ŋ̄ cho̍ ka̍ni̍ŋ kɛ̍ndɛ̄ le̍. Wāna̍ chi̍o̍o̍ yɛ̍, kɔ̄l ndɔ̄ɔ̍, Mɛ̄lɛ̄ka̍ Ya̍a̍wɛ̄ɛ̄ to̍fā 
ni̍, mbō sīna̍ mɛ̄ɛ̍ o̍ cho̍ yɛ̍. 

4Wāna̍ dɛ̍nɛ̍ wɔ̍ɔ̍ŋndo̍ ndu̍ ya᷅ŋ sɔ̍ɔ̍ŋ dɛ̍nɛ̍ wɔ̍ɔ̍ŋndo̍ nīla̍ŋ ni̍. Ndu̍yɛ̍ wāna̍ 
lāchōōwāa̍, ndu̍ ya᷅ŋ cho̍ōla̍ŋ nīla̍ŋ ni̍. 

5Wānā o̍ wāna̍ ma̍m wānā ta̍mbɛ̍i̍yo̍ pɛ̍, mɛ̄ɛ̍ wāna̍ to̍o̍si̍a̍a̍ ndu̍ wo̍ ŋ̄ pɛ̄ɛ̄sa̍ ni̍. 
Wānā o̍ wāna̍ dɔ̍u̍nu̍ŋ nya̍a̍le̍ le̍ dɛ̍nɛ̍ pa̍lāā ko̍ma̍l chāa̍ŋ nu᷄m ndo̍ pɛ̍, nūm bɛ̍ɛ̍ 
dɛ̍nɛ̍ pa̍lāa̍ ŋ̄ sɔ̄lā ni̍. 

6Bɛ̄ndūa̍a̍, kɔ̄llo̍ pīla̍ nda̍ nāŋ a̍ chūāūwāā ndāā ma̍māa̍ ni̍. Ndu̍yɛ̍ chūāūwa̍ bɛ̍ɛ̍, 
kɔ̄llo̍ pīla̍ nda̍ nāŋ a̍ wānāa̍ ve̍lū nda̍ wa̍ ni̍. 

7Wānā o̍ wāna̍ cho̍ wāna̍ lēbɛ̄ɛ̄, ō bɛ̄nda̍ mbō dīmi̍ lāchōō le̍. Dīɔ̄mndo̍ nyɛ̄ o̍ nyɛ̄ 
kɛ̄ndɛ̄ fu̍lā ndu̍ o̍ sōndō le̍. 

8Wāŋnda̍ ā pūm ā chu̍a̍ lūɛ̄īyɔ̄ɔ̄ ni᷄ŋndo̍ māā māŋgālāa̍ o̍ cho̍ ni̍. Ā yīya̍ŋ māā 
lūɛ̄īyɔ̄ɔ̄ ni᷄ŋndo̍ nɔ̄lā mbō tōsa̍ nyɛ̄ o̍ nyɛ̄. 

9Wānā o̍ wāna̍ ma̍l chāa̍ŋ ndɔ̍ le̍ nyɛ̄ o̍ to̍sa̍l ndu̍ wo̍ pɛ̍, kāālāa̍ hīōū lāchī a̍ nda̍ 
wāa̍ tɛ̄ɛ̄ŋ nda̍ chāa̍ŋ ndɔ̄ ko̍ŋ. Sūɛ̍i̍ wɔ̍ɔ̍ŋīī wāŋndo̍ tōsāl nu̍mnde̍ kɛ̄si᷄ŋndo̍ o̍ kɔ̄l, 
tɛ̄ɛ̄mbūūwo̍ i̍ tɛ̍ɛ̍mbūū na̍āŋa᷅ŋndo̍ ni̍. 

10Wāna̍ kɔ̄l kālo̍o̍ sīlāa̍ ndu̍ lēpīlɛ̍ kpe̍, mbō tūēī sīlāa̍ nyɛ̄ kɛ̄ndɛ̄ kɛ̍ndɛ̄. Kɛ̍ 
dīɔ̄mndo̍ ndu̍, lɔ̍ɔ̍ ndu̍ bɛ̍ɛ̍ kɛ̍mɛ̄, le̍ sīlāa̍ chūa̍a̍ ō chu̍ē le̍. 

11Wāna̍ dɛ̍nɛ̍ wɔ̍ɔ̍ŋndo̍ le̍ te̍le̍ŋ o̍ te̍le̍ŋ nɛ̄īla̍ŋ o̍ nūūwā le̍ wāŋnda̍ sīmūllo̍ ni̍. 
Wānā wa̍ā le̍nde̍, ki̍i̍la̍nɔ̍ kɔ̄l vēsɛ̍i̍yo̍ ndu̍ nda̍ vīm ndu̍ ni̍. 

12Ō bɛ̄ndā mī wānā ko̍ma̍l su̍lu̍ku̍ nda̍ kūānūŋ a̍ chūālē ndɔ̄le̍ŋ mbō wa̍ a̍ yōlɛ̄ī 
ke̍ŋ ndo̍, mbo̍ hīāū dīɔ̄mndo̍ kōmāllo̍ sɔ̄ɔ̍ŋ ŋ̄dīɔ̄mndo̍ŋ tōsāa̍. 

13Wānā o̍ wānā, tē wāŋndo̍ to̍sa̍l nu̍m dɛ̍nɛ̍ kɛ̍ndɔ̄ɔ̍ pɛ̍, mā mīŋgūl wānā ko̍ŋ a̍ 
īwɔ̄ɔ̍ŋnde̍, fɛ̍ɛ̍ŋ a̍ fɛ̍ɛ̍ŋ nyɛ̄ pālāa̍ ō chu̍ū o̍ nūmndo̍ chi̍ɛ̍ī ni̍ŋ te̍. 

14Sɛ̄ɛ̄ŋgi̍āŋndo̍ kāndɔ̄ɔ̍, ō chō māchūāā mɛ̄ɛ̍ mɛ̄ŋmā kānda̍ŋ mā būlī nu̍a̍ā sɛ̄nɛ̄ī 
yɛ̍. Ō bɛ̄ndā mī wānā ke̍le̍ŋa̍ ndu̍ kpāā, yɔ̄ŋi̍ o̍ si̍mnu᷄ŋ sɔ̍ŋgɔ̄ bɛ̄ndū. 

15Mɛ̄lɛ̄ka̍ Ya̍a̍wɛ̄ɛ̄ o̍ tu̍l sɔ̄ɔ̍ŋ mūu̍ŋ ndo̍ŋ mu᷅ŋ kpo̍u̍ le̍yɛ̍, mu̍ŋ yɔ̍nūŋ ni̍ māā, wāna̍ 
to̍sā sūɛ̍i̍ wɔ̍ɔ̍ŋnde̍ wo̍ mālɔ̄ɔ̍ ō sɔ̍lā dɛ̍nɛ̍ pa̍lāā le̍, a̍ wāna̍ tɛ̍ɛ̍mbūū i̍sɔ̍ɔ̍ le̍ wo̍ nyɛ̄ 
pālāa̍ tūsīo̍o̍ chōo̍. 

16Dīɔ̄mndo̍ yīya̍ŋ māā nyɛ̄ sɔ̄lāa̍ pīsīo̍o̍ le̍ dɛ̍nɛ̍ si̍nāa̍ sɔ̄lāa̍ ō nɔ̍ tɔ̍nɔ̄ o̍ tɔ̄nɔ̄ le̍, kāni̍ 
fo̍ndōle̍, ō nɔ̍ ye̍e̍mɛ̍i̍ ke̍ŋ le̍ kɔ̄l kālu̍ sɔ̍lā le̍. 

17Chāa̍ŋ nu̍m nya̍ nāāŋa᷅ŋndo̍ ndu̍, kāālāa̍ o̍ ka̍a̍lā nu̍m le̍ te̍le̍ŋ o̍ te̍le̍ŋ ni̍. Kɛ̍ wānā 
nu̍mndo̍ ndu̍, tē a̍ sɔ̍la̍ dɛ̍nɛ̍ pa̍lāa̍ pɛ̍, dɛ̍nɛ̍ ndɔ̄ pa̍lāa̍ o̍ wā ni̍. 

18Wāŋndo̍ tāānīo̍o̍, mā chu̍a̍ būŋgɛ̄i̍ le̍ kūe̍e̍ o̍ bi̍ī yo̍ pāāwāa̍, sūɛ̍i̍ dīɔ̄mnde̍ i̍ cho̍ 
ni̍. 

19Wānā o̍ wāna̍ ka̍a̍la̍ sɛ̄ɛ̄ŋgi̍āŋndo̍ pɛ̍, mɛ̄ɛ̍ yɔ̄ŋ wɔ̄ɔ̍ŋndo̍ o̍ ka̍a̍la̍ ni̍. Wānā o̍ wāna̍ 
hi̍u̍ chɔ̄mnɔ᷄ŋndo̍ pɛ̍, dɛ̍nɛ̍ pa̍lāa̍ o̍ wa᷅ ve̍e̍lɔ᷄ŋndo̍ chōo̍ ni̍. 

20Wānā o̍ wāna̍ nɔ̍ kɔ̄l dɛ̍nɛ̍ wɔ̍ɔ̍ŋndo̍ ni᷄ŋ, ō sɔ̍lā dɛ̍nɛ̍ kɛ̍ndɛ̄ o̍ yōōmū ndɔ̄ɔ̍ ni᷅ŋ te̍. 
Ndu̍yɛ̍ wānāa̍ so̍līŋ di̍ōmndā wɔ̄ɔ̍ŋnda̍ŋ o̍ sōndō wa̍, dɛ̍nɛ̍ pa̍lāa̍ wa᷅ le̍ nda̍ ni̍. 

21Wānā o̍ wāna̍ ve̍lū dīɔ̄mndo̍ pɛ̍, a̍ sɔ̍la̍ kɔ̄l tāmbɛ̍i̍yo̍ o̍ yōōmū nūmndo̍ ni᷅ŋ. Tē 
wānā ve̍lū dīɔ̄mndo̍ pɛ̍, a̍ nɔ᷅ kɔ᷅l kɛ̄ndɛ̄ o̍ yōōmū nu̍mndo̍ ni᷅ŋ te̍. 

22Kɔ̄l kɛ̄ndɔ̄ɔ̍, kōo̍ma̍ kɛ̍ndīa̍ŋ pi̍la̍ ma̍ cho̍ le̍ dīāllūŋ wāna̍ chi̍o̍o̍ ni̍. Kɛ̍ kɔ̄l 
tāmbɛ̍i̍yo̍ ndu̍, sɔ̄ɔ̄sīa̍a̍ o̍ sɔ̍ɔ̍sīāā di̍a̍llūŋ wāna̍ chi̍o̍o̍ ni̍, mbō chīī nu̍m yōōmūa̍ŋ. 

23Wānāā lāka̍fāa̍ nda̍ bi̍ī lu̍ɛ̍i̍yɔ̄ɔ̄lā ni᷄ŋnda̍ŋ o̍ sɔ̍ŋgi̍la̍ŋ ni̍. Tē ā bīī ni᷅ŋ lūɛ̄īyɔ̄ɔ̄lā 
ni᷄ŋnda̍ŋ wāŋnda̍ o̍ lābā pɛ̍, ā nɔ̍lā lɛ̍ mā dīmi̍ tōnya̍ o̍ tōnya̍ le̍. 

24Wāna̍ kɔ̄l kālo̍o̍, sɔ̄ɔ̍ŋ kɔ̄l kālo̍ŋ o̍ ha̍ndū hɔ̄lte̍ŋ chōo̍ ni̍. Kɛ̍ dīɔ̄mndo̍ ndu̍, bā o̍ 
bā fe̍e̍ ō yāā yi̍ya̍ŋ ndɔ̄ɔ̍. 

25Chūā dīɔ̄mndo̍ le̍ te̍le̍ŋ o̍ te̍le̍ŋ kɔ̄l tāmbɛ̍i̍yo̍ o̍ chu̍ū fi̍nyāa̍ ni̍, mbō tōsa̍ mī kālāa̍ 
bɛ̍ɛ̍ o̍ sa̍ŋga̍ o̍ kɔ̄llo̍ ni᷅ŋ. 

26Ō ve᷅ sūɛ̍i̍ kɛ̍ndɛ̄, le̍ wāna̍ tɛ̍ɛ̍mbu̍u̍ i̍sɔ̍ɔ̍ le̍ wo̍ nyɛ̄ sɔ̄lāa̍ vēēlōo̍ chōo̍ le̍ sūɛ̍i̍ o̍ 
tɛ̍ɛ̍mbu̍u̍ le̍ ve̍ le̍, kɛ̄lɛ̄ŋgāāle̍ wāŋndo̍ nyɛ̄ pālāa̍ tūsīo̍o̍ chōo̍ le̍ mɛ̄ɛ̍ o̍ to̍sa̍ sūɛ̍i̍ 
kɛ̍ndɛ̄i̍ yɛ̍. 

27Wāna̍ kɔ̄l kālo̍o̍ mānda᷄ŋndo̍ pīla̍ o̍ ma̍ndāŋ ni̍, tē ō wa̍ sūɛ̍i̍ pɛ̍, ō su̍ū ko̍ fa̍ŋ fa̍ŋ 
te̍. Wāna̍ kɛ̍sī ho̍ō kɔ̄l ndɔ̄ɔ̍ wo̍, wāna̍ nɔ̍ sīnā pɛ̄ŋgo̍o̍ wo̍ o̍ cho̍ ni̍. 

28Dīɔ̄mndo̍ bɛ̍ɛ̍ tē ō tīu̍ kɔ̄l ndɔ̄ɔ̍ bā pɛ̍, mbō wa̍ mēīyo̍ a̍ sɔ̄ɔ̍ŋ pūm, chūa̍a̍ wāŋnda̍ 
chūā ndu̍ ni̍ mɛ̄ɛ̍ nda̍ chūā wa᷅na̍ kɔ̄l kālo̍o̍ yɛ̍. Tē ō bīī sōndō ndɔ̄ɔ̍ pɛ̍, ndu̍ bɛ̍ɛ̍ 
chūa̍a̍ nda̍ chūā ndu̍ ni̍ māā wāna̍ lēbɛ̄ɛ̄. 

Pu̍lɔ̍wāā 18 

1Wāna̍ nɔ̍ ho̍ō nāāŋa᷅ŋ te̍ wo̍, le̍ te̍le̍ŋ o̍ te̍le̍ŋ le̍ dɛ̍nɛ̍ ndɔ̄ kɛ̍ndɔ̄ɔ̍ ko̍ni̍ o̍ chi̍e̍e̍ chīēī 
ni̍. Ō ye̍e̍mā mī wānā di̍mu̍l ndu̍ tōnya̍ o̍ tōnya̍ le̍. 

2Dīɔ̄mndo̍ ō hēu̍ ba̍ le̍ mbō sīna̍ nyɛ̄ o̍ nyɛ̄ pɛ̄ŋgu̍ le̍. Nyɛ̍ cho̍ yīya᷄ŋ ndɔ̄ɔ̍ wo̍, ndu̍ 
tu̍ŋ o̍ ye̍e̍mā le̍ wāŋnda̍ chɔ̄mndo̍ ni̍. 

3Tē wānā ye̍e̍ma̍ pɛ̍, mī wāŋnda̍ pɛ̄ɛ̄sa̍ nu̍m, to̍sa̍ dɛ̍nɛ̍ wɔ̍ɔ̍ŋndo̍. Tē wānā ye̍e̍ma̍ 
bɛ̄ɛ̄la̍ ta̍mbɛ̍i̍la̍ŋ pɛ̍, to̍sa̍ su̍ɛ̍i̍ lāsi̍ɔ̍mbu̍e̍i̍. 

4Dīōmnda̍ fu̍lā wa᷅na̍ chi̍o̍o̍ o̍ sōndō la̍ŋ, mɛ̄ɛ̍ lūmnde̍ ī yīŋgi̍la̍ nu̍a̍ā yɛ̍, le̍nde̍ la̍ 
yi̍ŋgi̍la̍ ni̍. Kɔ̄l kālo̍o̍ chō māchūāā mɛ̄ɛ̍ pēē pɔ̍mbɔ̄ɔ̍ ō pīɔ̄l nu̍a̍ā o̍ fo̍ndāa̍ mbō wa̍ 
hīōūwɔ̄ɔ̍ yɛ̍. 

5Ō bɛ̍ndā mī wānā si̍m wānā wɔ̍ɔ̍ŋnda̍ kɔ̄ɔ̄lī o̍ sūɛ̍i̍ ni᷄ŋ, ndu̍yɛ̍ mā to̍sa̍ mī wānā 
tɛ̍ɛ̍mbu̍u̍ i̍sɔ̍ɔ̍ le̍ wo̍, ō sɔ̄la̍ yāmɛ̍ī lāka̍fɛ̄i̍ kīlūllo̍ le̍. 

6Dīōmnda̍ fu̍lā di̍ɔ̄mndo̍ o̍ sōndō la̍ŋ, mī lā hīŋ a̍ sɔ̍ŋgɔ̄ɔ̍. Dīɔ̄mndo̍ mī ndu̍ pi̍la̍ 
nu̍u̍va̍ lɔ̄ɔ̍, a̍ nyɛ̍ fu̍lā ndu̍ o̍ sōndō wo̍. 

7Dīɔ̄mndo̍, mī nyɛ̍ fu̍lā ndu̍ o̍ sōndō wo̍ ō tɛ̄ɛ̄mbu̍u̍ yōōmū ndɔ̄ɔ̍. Mī ndu̍ pi̍la̍ 
yi̍i̍nu̍ŋ a̍ dīōmndā ndɔ̄la̍ ndu̍ pi̍la̍ la̍ŋ. 

8Dīōmnda̍ di̍mīŋ o̍ wāŋndo̍ chōŋgōo̍ ni᷄ŋ nda̍ŋ, yēēlāa̍, to̍fa̍ wɔ̍ ko̍ mɛ̄ɛ̍ nyɛ̄ dīa̍a̍ ō 
yēēla̍ nu̍a̍ā yɛ̍. Lūɛ̄īyɔ̄ɔ̍ wānā o̍ kɔ̄l di̍. 

9Wāna̍ to̍sā ho̍ō kpe̍ku̍ le̍ wo̍, pɔ̄mbɔ̄ ndɔ̍ cho̍ wānā tɛ̍ɛ̍mbāā dɛ̍nɔ̍ɔ̍ ni̍. 

10Dīōla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, lā chō māchūāā fo̍ndāŋ vīlɛ̄ī kālā ka̍lā wāŋnda̍ kūā 
vi̍o̍ŋnɔ᷄ŋndo̍ le̍ yōōmūlā ndāla̍ŋ māndāa̍ wo̍. Lo̍ŋ wānāā tōnya̍a̍ ā nyāānūŋ ni̍, mā 
sɔ̄la̍ chīndāa̍. 

11Wānāā su̍lāa̍ ā chu̍a̍ māchūāā sūl ndāa̍, māā kpākī ka̍lā ka̍lā bɛ̄ndōo̍ nda̍ o̍ bālāā 
le̍ nda̍ māndāa̍. Mɛ̄ɛ̍ kpākī vi̍lɛ̄ī bɛ̄ndōo̍ ō wā nu̍a̍ā chi̍o̍o̍ ō bālāā le̍ ndu̍ māndāa̍ 
yɛ̍, le̍nde̍ nda̍ chu̍a̍ sūl ndāa̍ ni̍. 

12Yōŋgāa̍, tɛ̄ɛ̄mbūūwo̍ o̍ tɛ̍ɛ̍mbūū yo̍o̍mu̍ wāna̍ chi̍o̍o̍ ni̍. Kɛ̍ tūsi᷄ŋndo̍ ndu̍ ndu̍, 
bɛ̄ɛ̄le̍ŋ o̍ chu̍ū wa̍nā ni̍. 

13Wānā o̍ wāna̍ mu̍li̍ nyūnāa̍ pɛ̍, mbō ye᷄ŋ fɛ̍lɛ̍ŋ nyu̍nā kālāa̍ lānī le̍, ō tōsa̍ dīɔ̄mīī 
bɛ̄ndū, ndu̍yɛ̍ si̍ɔ̍mbu̍la̍ŋ la̍ wa᷅ le̍ ndu̍ ni̍. 

14Wāa̍ a̍ kɔ̄l kɛ̄ndɛ̄, mbō māla̍ wānā o̍ dīālīī nɛ̄īyɛ̄i̍ ni᷄ŋ. Kɛ̍ tē a̍ wa̍ a̍ nāa̍ pɛ̍, mā wa̍ 
a̍ kɔ̄l tāmbɛ̍i̍yo̍, a̍ fu̍lā o̍ nāa̍ kōŋ ni᷄ŋ te̍. 

15Wāna̍ tāāsi̍o̍o̍, le̍ te̍le̍ŋ o̍ te̍le̍ŋ ō yēēmā mbō chɔ̄ɔ̄lu̍ tāāsi̍o̍o̍ sɔ̄lā. Wāna̍ kɔ̄l kālo̍o̍, 
nɛ̄īla̍ŋ o̍ nu̍u̍wā ni̍ le̍ mbō chɔ̄ɔ̄lu̍ kɔ̄l kālo̍o̍ sɔ̄lā. 

16Tē a̍ ye̍e̍ma̍ le̍ wānā bɛ̍ndōo̍ chɔ̄ɔ̍ pɛ̍, yo̍o̍ ndu̍ nyɛ̄ o̍ bā. Ā nɔ̄lā mā chē ndu̍ bɛ̍ɛ̍ŋ 
bɛ̍ɛ̍ŋ. 

17Tē sūɛ̍i̍ kēēka᷅ŋ wa̍nāā ŋīɔ̍ɔ̍ŋ tɛ̄ɛ̄ŋ pɛ̍, wāna̍ tāse̍ ke̍lēŋā ti̍mbī wo̍, ndu̍ ŋ̄ kūā le̍ 
dīo̍o̍ kīo̍o̍ ni̍, mɛ̄ɛ̍ mī wāŋndo̍ ō pīlɔ̍ɔ̍ bɛ̍ɛ̍ ndu̍ ti̍mbi̍. 

18Sɔ̍ŋgɔ̄ɔ̍ wānāā kpāāyā bɛ̄ndūa̍a̍ tɛ̄ɛ̄ŋ nda̍ ŋi̍ɔ̍ɔ̍ŋ, kōo̍ŋ wūūwo̍ nda̍ tɛ̄ɛ̄ŋ le̍ sīnāa̍ 
wāna̍ nɔ̍ di̍ wo̍, nɔ̄lā mbō chīi̍ sɔ̍ŋgɔ̄ kōŋ. 

19Wānā nu̍mndo̍ sūɛ̍i̍ wɔ̍ɔ̍ŋnde̍ tōsāllo̍, sūɛ̍i̍ ke̍ŋ ī kēndū chūwɔ̄ɔ̄ nya̍ tɛ̄ɛ̄ŋ, ō hīōū 
mɛ̄ɛ̍ i̍ ke̍ndū nu̍a̍ā le̍ chi̍e̍e̍ nɔ̍ sāāsāla̍ŋ lābālāā wo̍ bīyɔ̄ɔ̍ yɛ̍. Mɛ̄ɛ̍ sāāsāa̍ wā nu̍a̍ā 
wāŋnda̍ tɛ̄ɛ̄ŋ a̍ dīōlā ŋ̄chīli̍ŋnda̍ŋ yɛ̍, le̍nde̍ sɔ̍ŋgɔ̄ɔ̍ ō pīɔ̄ū wa᷅ŋnda̍ tɛ̄ɛ̄ŋ ni̍. 

20Dīōmnda̍ fu̍lā wa̍nā o̍ sōndō la̍ŋ mī lā tōsa̍ mbō hi̍ni̍ kɔ̄l. Nyɛ̍ fu̍lā wa᷅ŋndo̍ o̍ 
sōndō wo̍, mbō ke̍ wānā ko̍ŋ kɔ̄l hīnīa̍a̍ ta̍u̍. 

21Dīɔ̄ɔ̄mūlē wāna̍ chi̍o̍o̍ lē nɔ̄ kpāāyāa̍ mī lē dīī, lē nɔ̄ kpāāyāa̍ mī lē mānda̍ yōōmū 
wāna̍ chi̍o̍o̍. Ndu̍yɛ̍ wānā o̍ wāna̍ ka̍a̍la̍ dīɔ̄ɔ̄mūlē ndɔ̄le̍ŋ pɛ̍, tɔ̄nɔ̍ dīɔ̄ɔ̄mūlē lēŋ lē 
chūū ndu̍ wo̍, ndu̍ o̍ di̍ā ni̍. 

22Wānā o̍ wāna̍ sɔ̍la̍ la̍nɔ̍ɔ̍ pɛ̍, ō sɔ̄la̍ nyɛ̄ kɛ̄ndɛ̄ bɛ̄ndū. Wānā ko̍ŋ, Mɛ̄lɛ̄ka̍ Ya̍a̍wɛ̄ɛ̄ 
o̍ che᷅ ndu̍ nyīnā bɔ̄ɔ̍. 

23Wānā ta̍mbɛ̍i̍yo̍, ndu̍ nɔ̍ nyɔ̄ɔ̄lōo̍ o̍ sūɛ̍i̍ ni᷄ŋ ni̍ le̍ mā tūīīnu̍ŋ ndu̍ īnyīɛ̍ɛ̍. Kɛ̍ wānā 
su̍lāa̍ ndu̍ ndu̍, mūlīo̍o̍ a̍ kpāāyā mɛ̄ɛ̍ o̍ ye̍e̍mā yɛ̍. 

24Nāāŋa᷅ŋnda̍ŋ lā pūm mī lā tɛ̄ɛ̄mbu̍u̍ wānā. Kɛ̍ nāāŋa᷅ŋndo̍ ō pūm, ō hīōū 
wānāyɛ̍ī. 

Pu̍lɔ̍wāā 19 

1Ō bɛ̄nda̍ mī wānā wa̍ ō tāmbɛ̍i̍, kɛ̍ ndu̍yɛ̍ mā wa̍ sa̍kpō, mbo̍ hīāū wāa̍ dīɔ̄m 
dīmīāā lāchōōwā. 

2Ō bɛ̄nda̍ mī wānā wa̍ a̍ nɔ᷅ kɔ̍l kālu̍ le̍ le̍. Tē wānā hi̍u̍ kēlēŋāa̍ pɛ̍ te̍, a̍ to̍sa̍ 
bīōndɔ᷄ŋndo̍. 

3Wāŋndo̍, mī dīɔ̄mīī ndūɛ̍i̍ ndu̍ pi̍lɛ̍i̍ ī tɛ̄ɛ̄mbu̍u̍ yōōmū ndɔ̄ɔ̍, kɛ̍ ndu̍yɛ̍ mbō bīī 
Mɛ̄lɛ̄ka̍ Ya̍a̍wɛ̄ɛ̄ tɛ̄ɛ̄. 

4Wānā su̍lāa̍, le̍ te̍le̍ŋ o̍ te̍le̍ŋ ndi̍a̍a̍mɔ̍ɔ̍wa̍a̍ sɛ̍nɛ̄īya̍ o̍ sɔ̍lā ni̍. Kɛ̍ tē wānā ta̍mbu̍ 
pɛ̍, chāāŋāā nūmnda̍ bɛ̍ɛ̍ kpo̍u̍, mā kɛ̄ɛ̍ nu̍m. 

5Se̍ī lāka̍fāa̍, dɛ̍nɛ̍ pa̍lāa̍ o̍ sɔ̍lā ni̍. Wānā o̍ wāna̍ cho̍ wānā di̍mīāā lāchōōwā, ō 
he̍lūŋ dɛ̍nɛ̍ pa̍lāa̍ le̍. 

6Wānā o̍ wānā ye̍e̍ma̍ mī wānā bɛ̍ndōo̍ ō chē ndu̍ nyīnā. Ndu̍yɛ̍ wānā o̍ wānā 
ye̍e̍ma̍ mbō wa̍ ndi̍a̍a̍mɔ̍ɔ̍ wāna̍ īkɛ̄ndɔ̄ɔ̍. 

7Tē wānā ta̍mbu̍ pɛ̍, wānāā nūmnda̍ bɛ̍ɛ̍, mā kɛ̄ɛ̍ nu̍m. Ndi̍a̍a̍mɔ̍ɔ̍wa̍a̍ nu̍mnda̍ 
bɛ̍ɛ̍, ā ho̍lnūŋ nu̍m te̍. Ba̍lu̍ nda̍ bɛ̍ɛ̍ kɔ̍ɔ̍lī, le̍ nāāŋa᷅ŋndo̍, ā sɔ̍lā nda̍ le̍. 

8Wānā o̍ wāna̍ ki̍ndi̍ pɛ̍ ma̍ sɔ̄lā kɔ̄l kālo̍o̍, mɛ̄ɛ̍ a̍ ka̍a̍la̍ yōōmū nūmndo̍. Wānā o̍ 
wāna̍ kɛ̍si̍ŋ nyɛ᷅ o̍ si̍na̍ pɛ̄ŋgu̍ wo̍ o̍ kɔ̄l pɛ̍, dɛ̍nɛ̍ kɛ̍ndɔ̄ɔ̍ wa᷅ le̍ ndu̍ ni̍. 

9Se̍ī lāka̍fāa̍, dɛ̍nɛ̍ pa̍lāa̍ o̍ sɔ̍lā ni̍. Wānā o̍ wāna̍ cho̍ wānā di̍mīāā lāchōōwā dɛ̍nɛ̍ 
pa̍lāa̍ o̍ sɔ̍lā ni̍. 

10Dīɔ̄mndo̍ ve᷅ o̍ yōōmū su̍lāa̍ ni᷄ŋ te̍. Chīa̍a̍ ā ve᷅ wa̍nāā bɛ̄ndūa̍a̍ chōo̍ la̍ma̍sā le̍. 

11Wānā o̍ wāna̍ cho̍ wāna̍ kɔ̄l kālu̍, ō cho̍ wa᷅na̍ dɔ̍ɔ̍ŋnu᷄ŋ ko̍ tu̍mbe̍ chɔ̍ chɔ̍ le̍. 
Ndu̍yɛ̍ bɛ̄ɛ̄le̍ŋ pīla̍ o̍ sɔ̍lā ni̍, tē wāŋndo̍ tōsa̍l ndu̍ sūɛ̍i̍ pɛ̍, mbō chɔ᷄m māā ā tōsa̍l 
ndu̍ bɛ̍ɛ̍ su̍ɛ̍i̍ wɔ̍ɔ̍ŋ te̍. 

12Tē Māsā Bɛ̍ndōo̍ ō dɔ̄ɔ̄nu᷄ŋ tu̍mbe̍ pɛ̍, mɛ̄ɛ̍ kpɔ̍kūŋndo̍ ō bālū nu̍a̍ā vīsīa̍a̍ kɔ̄ɔ̄lī 
a̍ pɛ̄ɛ̄līa̍a̍ le̍ nda̍ bīyɔ̄ɔ̍ yɛ̍, le̍nde̍ o̍ wa᷅ ni̍. Kɛ̍ ndu̍yɛ̍, nyi̍nā Māsā Bɛ̍ndōo̍ ō chā wa̍nā 
wo̍, mɛ̄ɛ̍ mɔ᷄mndo̍ ō chūchū nu̍a̍ā o̍ bīllo̍ chōo̍ mbō pɔ̄ɔ̄li̍a̍a̍ ndu̍ yɛ̍, le̍nde̍ o̍ wa᷅ ni̍. 

13Chūā dīɔ̄mndo̍, le̍ te̍le̍ŋ o̍ te̍le̍ŋ ō chō fi̍nyāa̍ tɛ̄ɛ̄mbūūwo̍. Wānā la̍nɔ̍ 
lāsɛ̄ɛ̄ŋgi̍āŋndo̍, mɛ̄ɛ̍ to̍ŋto̍ŋma̍ pīɔ̍ɔ̍ mā wa̍ nu̍a̍ā dēlīo̍o̍ mā ki̍o̍lū kɔ̍ɔ̍lī le̍ yɛ̍, le̍nde̍ 
o̍ to̍sā le̍ te̍le̍ŋ o̍ te̍le̍ŋ ni̍ mī pɔ̍nɔ̍ɔ̍ ō dūāūnūŋ tu̍mbe̍. 

14Wāŋndo̍ mbō lōo̍ chīɛ̄īlā wānāa̍ ve̍lū ndu̍ wa̍ ā mɛ̄i̍ la̍ŋ, a̍ sūllo̍ māā nyɛ̄m kɛ᷅. Kɛ̍ 
la̍nɔ̍ kɔ̄lōo̍ ndu̍ ndu̍, Mɛ̄lɛ̄ka̍ Ya̍a̍wɛ̄ɛ̍ ke᷅ wa̍nā ni̍. 

15Wāna̍ sīɛ̄lɛ̍i̍yo̍, tē ō hīni̍ lūa̍a̍ŋ pɛ̍, ō ye̍e̍mā bɛ̍ɛ̍ mbō chɛ᷄ŋ te̍. Wāna̍ ītāa̍nīya̍a̍, le̍ 
te̍le̍ŋ o̍ te̍le̍ŋ yīa̍a̍ŋ ma̍ wa᷅ ndu̍ chōo̍ ni̍. 

16Wānā o̍ wāna̍ to̍sa̍ nyɛ̄ sāwāla̍ŋ lā dīmi̍ wo̍ pɛ̍, ō mānda̍ yōōmū ndɔ̄ɔ̍. Kɛ̍ wāna̍ 
o̍ wāna̍ kɛ̍ɛ̍ la̍ŋ pɛ̍, pīɔ̍mndo̍ o̍ sɔ̍lā ni̍. 

17Wānā o̍ wāna̍ to̍sa̍l wānā ta̍mbɛ̍i̍yo̍ tōnya̍a̍ pɛ̍, mɛ̄ɛ̍ ā chō māchūāā Mɛ̄lɛ̄ka̍ 
Ya̍a̍wɛ̄ɛ̄ kūo̍o̍ wūūwo̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m mīŋgī pāāwā. 

18Si̍la̍ chu̍a̍ nūmndo̍, bōōndi̍i̍ o̍ nɔ̍lā wɔ̍ mbō chūa̍ sīlāa̍ ve̍. Tē a̍ to̍sa̍ le̍nde̍ le̍, mɛ̄ɛ̍ 
nu̍m cho̍ ndu̍ mālāa̍ yōōmū ndɔ̄ɔ̍ tɛ̄ɛ̄mbūūwo̍ ni̍. 

19Wāna̍ kɔ̄l bɛ̄ndōo̍, mɛ̄ɛ̍ mī wānā ma̍l ndu̍ mbō sɔ̄la̍ sāŋgā o̍ nɔ̄ le̍ sɔ̄lāa̍ le̍ kɔ̄l ndɔ̄ 
bɛ̍ndōo̍ wo̍. Tē wānā ma̍la̍ ndu̍ pɛ̍ ma̍ pi̍ŋi̍ ndu̍, mɛ̄ɛ̍ si̍m ni̍ko̍ kɔ᷅l le̍ ndu̍ mālāa̍ le̍ 
te̍le̍ŋ o̍ te̍le̍ŋ. 

20Ō bɛ̄ndā mī wānā ya̍ŋ nīla̍ŋ o̍ sīlāa̍, ndu̍yɛ̍ mā chu̍a̍ nyɛ̄ nda̍ dīmūl nu̍m ndo̍. 
Ko̍ŋ to̍sā ni̍, mā sīmnu᷄ŋ wa᷅na̍ kɔ̄l kālu̍ o̍ sīɔ̄dīi̍ lāchīo̍o̍ ni᷄ŋ. 

21Wāna̍ chi̍o̍o̍, mā tu̍u̍nu̍ŋ sɔ̍ɔ̍ŋ o̍ kɔ̄l ta̍u̍ le̍ tōsāa̍. Kɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ tu̍ū 
wo̍, ndu̍ yɔ̍nūŋ ni̍. 

22Wāna̍ chi̍o̍o̍, nyɛ̄ wāŋndā chīe̍e̍ya̍ ā yēēmā nu̍m o̍ bā wo̍, ndu̍ cho̍ tūsi᷄ŋndo̍ ni̍. 
Le̍la̍ŋ ā bɛ̄ndā mī wānā wa̍ ō tāmbɛ̍i̍, mbo̍ hīāū wāa̍ wāna̍ lāchōōwā. 

23Wānā o̍ wāna̍ ke̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ pɛ̍, a̍ sɔ̍la̍ yōōmū vīlɛ̄īyo̍ a̍ kɔ̄l hīnīa̍a̍. 
Ndu̍yɛ̍ kpūndɔ̍ɔ̍ ō hu᷄ŋ bɛ̍ɛ̍, ō nɔ̍lā mbō pīla̍ŋ nu̍m te̍. 

24Wāŋndo̍ ō pūm, mbō nɔ̄ sīɛ̄lɛ̍i̍yo̍ ha̍a̍a̍, nyɛ̄ dīa̍a̍ wa̍ ndu̍ īkɛ̄i̍, le̍ mbō chūa̍ ndu̍ 
bɛ̍ɛ̍ mbō dē ō nɔ̍lā le̍. 

25Wāna̍ yōŋgāa̍ ō nɔ̄ mbō sɔ̄la̍ dɛ̍nɛ̍ pa̍lāa̍. O̍ ko̍ŋ, tē wānāa̍ nɔ̍ kɔ̍l kālu̍ bɔ̍ɔ̍ le̍ wa̍ 
ā chē pɛ̍, ko̍ŋ wa᷅ si̍lāa̍ le̍ nda̍. 

26Chūā vīālāa̍ bi̍ī fi̍nyā ndɔ̍ bīyɔ̄ɔ̄ wɔ̄ɔ̍ŋndo̍ pɛ̍, ndu̍yɛ̍ mbō tōū kāla̍ ndɔ̍ chīɛ̄ī ni᷄ŋ, 
chūā vīālāā kōŋ ō vēēlu̍ŋ si̍ɔ̍mbu̍la̍ŋ chōo̍, ndu̍yɛ̍ a̍ bɛ̄ɛ̄la̍ ta̍mbɛ̍i̍la̍ŋ. 

27Pɛ̍ŋgī a̍ nīla̍ŋ yāŋɔ̄ɔ̍ o̍ sīlāa̍ le̍ po̍ nūu̍, yɔ̄ŋi̍ ŋ̄ pūɛ̄ɛ̄nu̍ŋ nyɛ᷅ nda̍ pɛ̄ɛ̄ku̍ nu̍m ndo̍. 

28Se̍ī lāchōōwāa̍, māmɔ̄ɔ̍ pɛ̍ɛ̍ŋ o̍ ma᷅ŋ nyɛ̍ cho̍ sa̍kpōyɛ̍ī yo̍ ni̍. Wānāā dɛ̍nɛ̍ 
wɔ̍ɔ̍ŋnda̍, mɛ̄ɛ̍ wāŋndo̍ ō tūɛ̄ī nu̍a̍ā nyɛ̄ dīa̍a̍ yēēlā yɛ̍, le̍nde̍ nda̍ tūēī ni᷅ŋ yɔ̄ŋ 
wɔ̄ɔ̍ŋndo̍ yēēlā ni̍. 

29Wānāa̍ che᷅ kɔ̄l kālo̍o̍ sūɛ̍i̍ ma̍māā wa̍, nyɛ̄ pālāa̍ wa᷅ le̍ nda̍ ni̍. Ndu̍yɛ̍ dīɔ̄mnda̍ 
nda̍, lɔ̄ɔ̍ cho̍ mīāl ndā ni̍. 

Pu̍lɔ̍wāā 20 

1Mūɛ̄īya̍ŋ, nyɛ̄ sōlīāā wānā o̍ ba̍a̍ ni᷄ŋ ma̍ cho̍ ni̍. Mūɛ̄īmā kālā ka̍la̍ŋ kōlɔ̄ɔ̍, mī mā 
tōsa̍ mā sīmnu᷄ŋ māā dīɔ̄m. Wānā o̍ wāna̍ to᷅l mūɛ̄īya̍ŋ kɔ̄ɔ̄lī pɛ̍ ā sīmnu᷄ŋ dīɔ̄mndo̍. 

2Tē Māsā Bɛ̍ndōo̍ ō dɔ̄ɔ̄nu᷄ŋ tu̍mbe̍ pɛ̍, mɛ̄ɛ̍ kpɔ̍kūŋndo̍ ō wā nu̍a̍ā vīsīa̍a̍ bālɔ̄ɔ̍ 
kɔ̄ɔ̄lī a̍ pɛ̄ɛ̄līa̍a̍ le̍ nda̍ bīyɔ̄ɔ̍ yɛ̍, le̍nde̍ o̍ yɔ̍nūŋ ni̍. Le̍la̍ŋ wānā o̍ wāna̍ to̍sa̍ pɛ̍, mī 
Māsā Bɛ̍ndōo̍ ō dɔ̄ɔ̄nu᷄ŋ tu̍mbe̍ a̍ nūm, a̍ pi̍si̍ yōōmū nūmndo̍. 

3Ō wā bɔ̍ɔ̍ su̍ɛ̍i̍ lēbɛ̄ɛ̄ bɛ̄ndū le̍ sɔ̍ŋgɔ̄ɔ̍ wōo̍. Dīɔ̄mnda̍ ko̍ni̍ ye̍e̍mā sɔ̍ŋgɔ̄ɔ̍ le̍ te̍le̍ŋ 
o̍ te̍le̍ŋ ni̍. 

4Wānāā sīɛ̄lɛ̍i̍ya̍, te̍le̍ŋ chāānda̍ wā chīɔ̄ɔ̄ŋ nda̍ŋ wāāyīa̍a̍ wo̍ ki̍nɛ̍i̍ ā sa̍a̍lāŋ te̍. Tē 
te̍le̍ŋ ku̍a̍u̍wāā ŋ̄chīɔ̍ɔ̍ ō fūūlu̍u̍ ni᷅ŋ pɛ̍, nda̍ bɛ̍ɛ̍ ā yēēmā mā kōū māā chāānda̍, kɛ̍ 
ā nɔ᷅ nyɛ᷅ o̍ nyɛ̄ le̍ kōūwɔ̄ɔ̄ le̍. 

5Wāŋndo̍ mī yīya᷄ŋnda̍ ndɔ̄la̍ŋ lā yīŋgi̍la̍, to̍fa̍ wɔ̍ ko̍ mɛ̄ɛ̍ so̍o̍ŋ māmɛ̄ŋndo̍ ō 
yīŋgi̍la̍ nu̍a̍ā yɛ̍, kɛ̍ wāna̍ nɔ̍ kɔ̄l kālo̍o̍ wo̍, mbō nɔ̄la̍ mbō sīna̍ nyɛ̄ wānā ko̍ŋ ō 
yīya̍ŋndo̍ pɛ̄ŋgu̍. 

6Wānāā bɔ̄ɔ̍ bɔ̍ɔ̍ mā dīmi̍ a̍ sōndōlā ndāla̍ŋ māā ā chō wānāā tūsīa̍ŋ. Kɛ̍ le̍ wānā 
wa̍ā le̍nde̍ sa̍a̍lɔ᷄ŋndo̍, ō cho̍ nu̍a̍ā sa̍kpō wo̍, ō kēndū. 

7Wāna̍ cho̍ ho̍ō mbō tōsā sɔ̍ɔ̍ŋ tōnya̍ŋ, ndu̍yɛ̍ yōōmū ndɔ̄ɔ̍ ō nɔ̍ sɔ᷅ŋ o̍ sɔ̄ŋ te̍ wo̍, 
wānā wa̍ā le̍nde̍, chūāūwāā ndūa̍a̍ ā pɛ̄l tɔ̄nɔ̍. 

8Tē Māsā Bɛ̍ndōo̍ ō cha᷄l sɔ̄ɔ̍ŋ dīmīo̍o̍ wāŋnda̍ tɛ̄ɛ̄ŋ pɛ̍, bā o̍ bā yɔ̄ŋ wɔ̄ɔ̍ŋndo̍ ō 
sɔ̄ɔ̄ŋa̍ o̍ sūɛ̍i̍ ni᷄ŋ, ō nɔ̄lā mbō chē ndu̍, mbō sōli̍ ndu̍ po̍. 

9Wānā o̍ wānā cho̍ mbō dīmi̍ māā kɔ̄l ndɔ̄ɔ̍ chō ō dīāndāā wa̍la̍ŋ, māā yōōmū ndɔ̄ɔ̍ 
ō chō dīāndāā, ō nɔ̍ yɔ᷅ŋ wɔ̄ɔ̍ŋ te̍ le̍. 

10Wāŋnda̍ wɔ̄ŋgūla̍ŋ lēndūllo̍ lēndūl lāka̍fāa̍ o̍ sēke̍lēi̍yo̍ ni̍, a̍ wāŋnda̍ wɔ̄ŋgūla̍ŋ 
tūūlūllo̍ tūūlūl lāka̍fāa̍, sɔ̄ɔ̍ŋ sa̍lā tīɔ̍ɔ̍ŋ ndo̍ŋ mu᷅ŋ kpo̍u̍, Mɛ̄lɛ̄ka̍ Ya̍a̍wɛ̄ɛ̄ o̍ tu̍l mu̍ŋ 
lēyɛ̄. 

11Chɛ̄lɛ̄kpɔ̍ɔ̍ bɛ̍ɛ̍, wānā nɔ̍lā mā sīna̍ wāna̍ o̍ cho̍ wo̍, sa̍na̍a̍ a̍ ka̍ā ndɔ̄ɔ̍. Wānā nɔ̍lā 
mā sīna̍, tē ō chō wāna̍ sa̍ndu̍, ndu̍yɛ̍ mbo̍ wā wānā kɛ̍ndɛ̄. 

12Mɛ̄lɛ̄ka̍ Ya̍a̍wɛ̄ɛ̄ o̍ ke̍ wāna̍ chi̍o̍o̍ nīla̍ŋ le̍ mbō tūēī, ndu̍yɛ̍, mbo̍ kē ndu̍ hɔ̄lta̍ŋ 
le̍ mbō chē a̍ la̍ŋ. 

13Wānā o̍ wāna̍ ka̍a̍la̍ lūa̍ŋ pɛ̍, ō sōlī kpe̍ku̍ le̍, o̍ tāmbe̍i̍ ni᷄ŋ o̍ mɛ̍ɛ̍lū ni̍. Kɛ̍ wāna̍ 
kɛ̍ɛ̄ ho̍ō lūa̍ŋ le̍ kpe̍ko̍o̍ wo̍, wāna̍ nɔ᷅ nyɛ᷅ dīa̍a̍ ta̍u̍ ta̍u̍ wo̍ o̍ wa᷅ ni̍. 

14Wānāā lēyākūa̍a̍, tē ā kūɛ̄ wāŋnda̍ wɔ̄ŋgūla̍ŋ pīōndɔ̄ɔ̍ o̍ bā le̍ kɔ̄la̍ŋ pīsīo̍o̍ pɛ̍, ā 
dīmu̍l wānāā nda̍ wā wɔ̍ŋgūla̍ŋ pīōndɔ̄ɔ̍ o̍ bā wa̍ māā, wɔ̄ŋgūla̍ŋ ndāŋ lā bɛ̄nda̍ 
le̍. Lā ni᷄ŋ te̍. Tē ā chi̍i̍ ni᷅ŋ pīōndɔ̄ɔ̄ pɛ̍, mā kūɛ̄nu᷄ŋ, ā kɔ̍ mu̍li̍ŋ pɛ̍ɛ̍lɔ᷄ŋndo̍ a̍ wɔ̄ŋgūlā 
nda̍ dīmi̍ māā lā bɛ̄nda̍ le̍ la̍ŋ. 

15Ko̍o̍līi̍yo̍ŋ ŋ̄ chō ta̍u̍. O̍ ko̍ŋ kɔ̄ɔ̄lī, pōūtā ba̍ā kālālā chēle̍ŋ nda̍ŋ bɛ̍ɛ̍ lā chō ta̍u̍ 
ta̍u̍ bɛ̍ndū. Kɛ̍ dīōmndā kɔ̄l kālu̍la̍ fu̍lā wa᷅ŋndo̍ o̍ sōndō la̍ŋ, la̍ŋ la̍ hi̍o̍ū wā nyɛ̄ 
ba̍ā kālā. 

16Tē mīāllo̍ nɔ̄ le̍ nu̍m pāāwāa̍ pɛ̍, mī wāŋndo̍ tāāni̍ ndu̍, di̍mu̍l wa̍nā ta̍a̍nīāā kōŋ 
mbō ke̍ nu̍m dōma̍ ndɔ̄ le̍cho̍ō wo̍, lāndēi̍. Dōmā ko̍ŋ ō lo̍ nu̍m o̍ bā ha̍a̍a̍ mī wānā 
ko̍ŋ ō pāāwa̍ nu̍m nyɛ̄ mīāl kōŋ ō nɔ̄ le̍ nu̍m pāāwāa̍ wo̍. 

17Nyɛ̄ dīāā lēvīīyo̍, yēēlāa̍ pīla̍ o̍ ye̍e̍lā wa᷅na̍ chi̍i̍mbu̍u̍ ndu̍ wo̍ o̍ sōndō ni̍, kɛ̍ 
mɛ̄ɛ̄lu̍ kpɔ̍ŋ, mī nyɛ̄ dīāā kōŋ ō yɔ̄nu̍ŋ ndu̍ o̍ sōndō, mɛ̄ɛ̍ tɛ̍nɔ̍ŋ ŋ̄ wā nu̍a̍ā wāŋndo̍ 
o̍ sōndō yɛ̍. 

18Tē a̍ kɛ̍ɛ̍si̍a̍a̍ le̍ nyɛ̄ o̍ nyɛ̄ tōsā pɛ̍, nyu̍na̍ wa̍nāā kɔ̄l kālu̍a̍a̍ a̍ ndi̍ o̍kɔ̄ɔ̄ mā sīla̍ 
nu̍m, ā nɔ̄lā mā ti̍u̍ bā. Tē ā wa̍ kɔ̄la̍ŋ sɔ̍ŋgɔ̍ɔ̍ a̍ ya̍a̍mɔ̍ɔ̍wa̍a̍ nu̍mnda̍ pɛ̍, cha̍l lɔ̍ 
fɛ̍lɛ̍ŋ a̍ wānāā kɔ̄l kālu̍a̍a̍ mā sīla̍ nu̍m. 

19Wānā o̍ wāna̍ cho̍ wāna̍ lāchōŋgū, ō cho̍ wāna̍ wānā di̍mu̍l īsɔ̄ɔ̍ mī ī lo̍ nya̍ tɛ̄ɛ̄ŋ 
nya̍ ŋi̍ɔ̍ɔ̍ŋ te̍. Le̍la̍ŋ wāna̍ o̍ wāna̍ cho̍ wānā su̍a̍ā bɛ̄ndū, ya̍ā nāāŋa᷅ŋ a̍ ndu̍ le̍. 

20Wānā o̍ wāna̍ ye̍i̍ fi̍nyā ndɔ̍, ɔ̄ɔ̄ kāla̍ ndɔ̍ pɛ̍, yōōmū wānā ko̍ŋ, kīōlōo̍ lē pīlɛ̍, mɛ̄ɛ̍ 
la̍mbūi̍yo̍ ō nyūm nu̍a̍ā o̍ nyūmnda̍ŋ ni᷄ŋ yɛ̍. 

21Sūl wāŋndo̍ ō kēlēŋā ho̍ō sɔ̄lāa̍ o̍ chɔ̍chɔ̍ɔ̍ ni᷄ŋ ndo̍, ō cho̍ su̍l mɛ̍ɛ̍lu̍ a̍ sa̍lā kɔ̄ɔ̄lī 
le̍. 

22Tē wāŋndo̍ tōsa̍l nu̍m sūɛ̍i̍ wɔ̍ɔ̍ŋnde̍ pɛ̍, nūm pi̍la̍ di̍mī le̍ wānā ko̍ŋ māa̍ mi̍ŋgūl 
te̍. Chu̍m Mɛ̍lɛ̄ka̍ Ya̍a̍wɛ̄ɛ̄, ō nɔ̄lā mbō māla̍ nu̍m. 

23Mɛ̄lɛ̄ka̍ Ya̍a̍wɛ̄ɛ̄ o̍ tu̍l wānāa̍ to̍sāl wa᷅ŋnda̍ ka̍fāla̍ŋ o̍ wɔ̄ŋgūla̍ŋ ni᷄ŋ a̍ sēke̍lēi̍la̍ŋ 
nda̍ lēyɛ̄. Ō hīni̍ kɔ̍l a̍ sēke̍lēi̍la̍ lāka̍fāla̍ŋ te̍. 

24Mɛ̄lɛ̄ka̍ Ya̍a̍wɛ̄ɛ̄, ndu̍ chɔ᷅m wa̍nā o̍ wānā nɛ̍i̍ ŋ̄ kūā cho̍o̍ wo̍ ni̍. Wānā o̍ wānā a̍ 
nɔ̍lā mā si̍na̍ nɛ̄i̍ ŋ̄ kūā cho̍o̍ wo̍ a̍ bā nūm te̍. 

25Wānā o̍ wānā tē a̍ yi̍ya̍ŋ fɛ̍lɛ̍ŋ te̍, mā la̍u̍ le̍ būŋgɛ̄i̍ chūa̍a̍, nūm pi̍la̍ a̍ ye̍ŋnu̍ŋ 
ya̍ŋɔ̄ɔ̄le̍ŋ. Tē a̍ cha̍l ni̍ŋ pɛ̍, mā yi̍ya̍ŋ a̍ ndi̍ o̍kɔ̄ɔ̄, ī wā ni᷅ŋ ī hīāvɛ̍i̍ ye̍. 

26Māsā bɛ̍ndū kɔ̄l kālo̍o̍, ndu̍ nɔ̍ wānāā dɛ̍nɛ̍ wɔ̍ɔ̍ŋnda̍ yɔ̄ɔ̄yāa̍ o̍ lɛ̄ŋnde̍ŋ ni᷄ŋ ni̍, 
mbō tūsi̍ nda̍ nyɛ̄ pālāa̍ chōo̍. 

27Mɛ̄ɛ̍ la̍mbūi̍yo̍ ō wā nu̍a̍ā dīōndɔ̄ɔ̍ mī wānā che᷅ wa̍la̍ŋ yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ 
o̍ cha᷅ wa᷅na̍ chi̍o̍o̍ o̍ kɔ̄l ni̍. Ō nɔ̄lā mbō mɛ̄ɛ̄ndi̍a̍ŋ wa᷅na̍ chi̍o̍o̍ o̍ kɔ̄l, mbō sīna̍ yīya᷄ŋ 
wāna̍ chi̍o̍o̍. 

28Māsā bɛ̍ndu̍ ka̍a̍la̍ ho̍ō wāŋndā chīe̍e̍ya̍, ndu̍yɛ̍ mbo̍ wā sa̍kpō wo̍, vīōūwɔ̄ɔ̍ o̍ 
vi̍a̍ū o̍ lēmāsā ni̍. Tē ō wa̍ wāna̍ ka̍a̍la̍ wāŋndā chīe̍e̍ya̍ pɛ̍, hīōūwɔ̄ɔ̍ o̍ hi̍a̍ū la̍chi̍ a̍ 
wāa̍ wāŋnda̍ chōo̍ ma̍sā ni̍. 

29Chūāā pīāāndūa̍a̍, dīāllūŋ ndāŋ ka̍la̍ŋ mu̍ŋ cho̍ bɛ̄ɛ̄le̍ ndāle̍ŋ ni̍. Kɛ̍ bɛ̄ndūāā 
yūvɛ̍i̍ya̍ nda̍, yūlu̍ŋīī ndɛ̄i̍ ndi̍ cho̍ bɛ̄ɛ̄le̍ŋ ndāle̍ŋ ni̍. 

30Wāŋndo̍ lɔ̄ɔ̍, mā mɛ̄li̍ ndu̍ pāūve̍ lēkɔ̄ɔ̍, mbō tōsa̍, mī wānā ko̍ŋ ō sōli̍ bāla̍ŋ o̍ 
dɛ̍nɛ̍ wɔ̍ɔ̍ŋndo̍ tōsāa̍ ni᷄ŋ. Lɔ̄ɔ̍ nɔ̄lā mbō māŋga̍la̍ wāna̍ dɛ̍nɛ̍ wɔ̍ɔ̍ŋndo̍. 

Pu̍lɔ̍wāā 21 

1Mɛ̄lɛ̄ka̍ Ya̍a̍wɛ̄ɛ̄, ndu̍ nɔ̍ yīya᷄ŋ māsā bɛ̍ndōo̍ o̍ bā ni̍. Mɛ̄ɛ̍ Mɛ̄lɛ̄ka̍ nɔ̄ nu̍a̍ā kpāāyāa̍ 
mɛ̄ŋnda̍ŋ o̍ pēēlo̍ chōo̍, bā o̍ ye̍e̍mā ma̍ŋ mī mā kūɛ̄ wo̍ lo̍ŋ ma̍ ku̍ā ni̍ yɛ̍, le̍nde̍ o̍ 
nɔ̍ kpāāyāa̍ yīya᷄ŋ māsā bɛ̍ndōo̍ chōo̍ ni̍. 

2Wāŋndo̍ mbō wa̍ sūɛ̍i̍ tōsāa̍, mbō yīya̍ŋ māā sūɛ̍i̍ kɛ̍ndɛ̄i̍ o̍ cho̍ tōsāa̍ ni̍, kɛ̍ 
Mɛ̄lɛ̄ka̍ Ya̍a̍wɛ̄ɛ̄ ndu̍ nɔ̍lā ni̍ mbō kēlū yāmɛ̍i̍ a̍ yīya᷄ŋ wānā ko̍ŋ o̍kɔ̄ɔ̄. 

3Nyɛ̍ cho̍ tōnya̍a̍ wo̍ tōsāa̍ ndu̍yɛ̍ mā wa̍ sa̍kpō, ō hīnī Mɛ̍lɛ̄ka̍ Ya̍a̍wɛ̄ɛ̄ kɔ̄l mbo̍ 
hīāū sa̍lāla̍ŋ sōlīo̍o̍ o̍ ndu̍ lo̍. 

4Nūā yōŋgāa̍, a̍ yīya᷄ŋ yōŋgāa̍, ndu̍yɛ̍ a̍ nīīlūlā dɛ̍nɛ̍ wɔ̍ɔ̍ŋnda̍ŋ, kpo̍u̍ yɔ̄ŋ wɔ̄ɔ̍ŋ 
pīlɔ̍ɔ̍ kpe̍ la̍ cho̍ ni̍. 

5Tē wānā cha̍a̍ kɛ̄ɛ̄sīa̍a̍ pɛ̍, a̍ sɔ̍la̍ ta̍u̍. Kɛ̍ tē wānā la̍u̍ o̍ dɛ̍nɔ̍ɔ̍ tōsāa̍ ni᷄ŋ pɛ̍, a̍ fu̍lā 
o̍ bā hāvɛ̍i̍yo̍ ni᷄ŋ te̍. 

6Sūl wāŋndo̍ sɔ̄lā ho̍ō o̍ chōōla̍ŋ ni᷄ŋ ndo̍, mɛ̄ɛ̍ mɔ᷄mndo̍ ō kīōlū nu̍a̍ā o̍ lē pīlɛ̍ ni᷄ŋ 
yɛ̍, le̍nde̍ o̍ ku̍a̍ŋnūŋ ni̍. Ndu̍yɛ̍ sūl wāā le̍nde̍, yāŋɔ̄ɔ̄lē pīɔ̍mnde̍ŋ o̍ wa᷅ le̍ wānā 
ko̍ŋ ni̍. 

7Wānāā dɛ̍nɛ̍ wɔ̍ɔ̍ŋnda̍, sɔ̍ŋgɔ̄lā nda̍ kīālū la̍ŋ, mī lā tɛ̄ɛ̄mbu̍u̍ nda̍. Kāni̍ fo̍ndōle̍, 
ā chɛ᷅l mā tōsa̍ nyɛ̍ cho̍ sa̍kpō le̍ tōsāa̍ wo̍ le̍. 

8Wāna̍ dɛ̍nɛ̍ wɔ̍ɔ̍ŋndo̍, nɛ̄i̍ ndɔ̄ɔ̍, ō ve᷅ sa̍kpō le̍, ō tūūndu̍ɛ̍i̍. Kɛ̍ wānā kɛ̍ndɔ̄ɔ̍ ndu̍ 
ndu̍, ka̍ā kɛ̄ndɔ̄ɔ̍ o̍ nɔ᷅ ni̍. 

9Yɔ̄ŋi̍ ŋ̄ wa̍ a̍ wānā la̍nɔ̍ lāsɛ̄ɛ̄ŋi̍āŋndo̍ chīɛ̄ī ni̍ŋ yɛ̍, ō bɛ̄ndā mā wa̍ŋnu̍ŋ o̍ chīɛ̄ī 
chōo̍ cho̍o̍ wo̍ chōo̍ mā wa̍ŋnu̍ŋ ndo̍ŋ nu᷄m pīlɛ̍. 

10Wānāā dɛ̍nɛ̍ wɔ̍ɔ̍ŋnda̍, le̍ te̍le̍ŋ o̍ te̍le̍ŋ ā wā a̍ yēēmɛ̍i̍ le̍ wāŋnda̍ īwɔ̄ɔ̍ŋnde̍ 
tōsāllo̍. Wānāā nda̍ chīɛ̄ɛ̄li̍āŋ nda̍ nda̍ā wa̍ bɛ̍ɛ̍, ā nɔ᷅ i̍nyi̍ɛ̍ɛ̍ o̍ īnyīɛ̍ɛ̍ le̍ nda̍ le̍. 

11Tē wāna̍ chu̍a̍ ho̍ō kɔ̄l kālo̍o̍ nyɛ̄ ndɔ̄ ma̍māā wo̍ ō tɛ̄ɛ̄mbu̍u̍ sūɛ̍i̍ pɛ̍, mbō sɔ̄la̍ 
dɛ̍nɛ̍ pa̍lāa̍ le̍ ndi̍, wāna̍ nɔ̍ ho̍ō kɔ̄l kālu̍ bɔ̍ɔ̍ le̍ wo̍, tē ō chē nyɛ̍ yɔ̍nu̍ŋ ndo̍ pɛ̍, ō 
nɔ̄lā mbō sɔ̄la̍ kɔ̄l kālo̍o̍. Wāna̍ kɔ̄l kālo̍o̍, tē ā si̍la̍ ndu̍ pɛ̍, ō chɔ̄ɔ̄lu̍ kɔ̄l kālo̍o̍ sɔ̄lā. 

12Mɛ̄lɛ̄ka̍, o̍ cho̍ wānā sa̍kpōo̍ wo̍, ō sīnā nyɛ̍ o̍ nyɛ̍ yɔ̍nūŋ o̍ chīɛ̄īlā wānāā dɛ̍nɛ̍ 
wɔ̍ɔ̍ŋnda̍ ni᷄ŋ. Ndu̍yɛ̍ ō chō wānāā dɛ̍nɛ̍ wɔ̍ɔ̍ŋnda̍ nyɛ̄ pālāā bɛ̄ndōo̍ tūsī chōo̍. 

13Wānā o̍ wānā, tē wānā ta̍mbɛ̍i̍yo̍ ō cha᷄ŋ nāa̍ nūm chu̍a̍ pɛ̍ le̍ mālāa̍, mā ye̍ŋ ndu̍ 
lānī le̍, nūm bɛ̍ɛ̍ tē a̍ wa̍ o̍ bā hāvɛ̍i̍yo̍ ni᷄ŋ pɛ̍ mā cha̍ŋ le̍ mālāa̍, a̍ sɔ̍lā wa᷅na̍ ya̍ŋ 
nu̍m lānī le̍. 

14Tē wāŋndo̍ ō dɔ̄ɔ̄nu᷄ŋ tu̍mbe̍ a̍ nūm pɛ̍, mā bīī nyɛ̄ mā ko̍ma̍l ndu̍ nya̍ ŋi̍ɔ̍ɔ̍ŋ kpe̍, 
mā kɔ̍ so̍ō nāa̍ ndu̍ chu̍a̍, wānā ko̍ŋ ō dɔ̄ɔ̄nu̍ŋ bɛ̍ɛ̍ tu̍mbe̍ a̍ nūm mɛ̍ɛ̍ o̍ mɛ̄ɛ̍, kɔ̄llo̍ 
o̍ pɔ̍lūl ni̍. Wāŋndo̍ ō tūūlu̍ bɛ̍ɛ̍ kɔ᷅l ta̍u̍ ta̍u̍, nyɔ̄ɔ̍ chūa̍a̍ mā ko̍ma̍l ndu̍ nya̍ ŋi̍ɔ̍ɔ̍ŋ 
kpe̍ mā sōō nāa̍ ndu̍ chu̍a̍, ō nɔ̄lā mbō tōsa̍ mī wānā ko̍ŋ ō pɔ̄lu̍l kɔ̄l. 

15Tē tōnya̍a̍ ō dīmi̍ŋ o̍ sūɛ̍i̍ ni᷄ŋ pɛ̍, wānāā kɛ̄ndīa̍a̍ nya̍a̍lo̍o̍ nda̍ dūāūnūŋ ni̍. Kɛ̍ 
wānāā tōsāā dɛ̍nɛ̍ wɔ̍ɔ̍ŋnda̍ nda̍, kɔ̄l tāmbɛ̍i̍ bɛ̍ndōo̍ nda̍ sɔ̄lā ni̍. 

16Wānā o̍ wāna̍ fa̍ŋa̍ŋ pɛ̍ o̍ nɛ̄i̍ kɔ̄l kālo̍o̍ chōo̍, mɛ̄ɛ̄lu̍la̍ ndɔ̄la̍ŋ, chi̍e̍e̍ pīɔ̍m wāŋ 
vīlɛ̍i̍ya̍ tɛ̄ɛ̄ŋ. 

17Wāna̍ o̍ wāna̍ ka̍a̍la̍ kɔ̄l kɛ̄ndɛ̄ chi̍e̍ēŋndo̍ ho̍ō pɛ̍, o̍ tāmbɛ̍i̍ ni᷄ŋ ŋ̄ wā ni̍. Wānā o̍ 
wa᷅na̍ lu̍e̍i̍ sōndōo̍ o̍ mūɛ̄īya̍ŋ ni᷄ŋ pɛ̍, ndu̍yɛ̍ mbō nɔ̄ sōndō yēēlɛ̍i̍yo̍ le̍ nyɛ̄ dīāā 
kɛ̄ndɛ̄ bɛ̄ndōo̍, ō di̍ī dɛ̍nɛ̍ le̍. 

18Wānāā dɛ̍nɛ̍ wɔ̍ɔ̍ŋnda̍, nda̍ sɔ̍lā sa̍ŋgā wānāā kɛ̄ndīa̍a̍ nda̍a̍ a̍a̍ nɔ̍ le̍ sɔ̄lāa̍ wo̍ ni̍. 
Wānāa̍ se̍ndu̍ le̍ wa̍, nda̍ sa̍ŋgā le̍ sɔ̍ŋgɔ̍ wānāā tōnya̍a̍ ni̍. 

19Yɔ̄ŋi̍ ŋ̄ cha᷄l a̍ wānā la̍nɔ̍ lāsɛ̄ɛ̄ŋi̍āŋndo̍ o̍ nɔ̍ kpɛ̍lɛ̍ kpɛ̍lɔ̍ɔ̍ wo̍ chīɛ̄ī ni̍ŋ yɛ̍, ō bɛ̄ndā 
mā cha̍lnu̍ŋ yo̍ndōo̍ ni᷄ŋ, mā wa̍ŋnu̍ŋ ndo̍ŋ nu̍m pīlɛ̍. 

20Wāna̍ nɔ̍ ho̍ō kɔ̄l kālo̍o̍ wo̍, ndu̍ nɔ᷅ nyɛ᷅m ba̍ā kāla᷄ŋ chīɛ̄ī ni̍ŋ ni̍. Kɛ̍ dīɔ̄mndo̍ ndu̍ 
ndu̍, nyɛ̄ o̍ nyɛ̄ o̍ sɔ̍la̍ chīīyo̍ tɛ̄ɛ̄mbūūwo̍ wo̍. 

21Wānā o̍ wa᷅na̍ ki̍ndi̍ pɛ̍ le̍ wāa̍ wānā sa̍kpō, ndu̍yɛ̍ a̍ wāa̍ wāna̍ īkɛ̄ndɛ̄, yōōmū 
vīlɛ̄īyo̍, a̍ dɛ̍nɛ̍ kɛ̍ndɔ̄ɔ̍ ndu̍yɛ̍ a̍ bɛ̄ɛ̄le̍ŋ o̍ sɔ̍lā ni̍. 

22Wāna̍ nɔ̍ ho̍ō kɔ̄l kālo̍o̍ wo̍, ō nɔ̄lā mbō chīŋa̍la᷅ŋ chi̍e̍e̍ nɔ̍ ku̍u̍ba̍a̍ chɔ̄ūwa̍ wo̍ a̍ 
sɔ̍ŋgɔ̄ɔ̍ mbō yēm ndu̍, ndu̍yɛ̍ mbō tɛ̄ɛ̄mbu̍u̍ fo̍ndāŋndā kālā ka̍lālā wāŋnda̍ o̍ 
chi̍e̍e̍ ko̍ŋ ni᷄ŋ a̍ ti̍i̍nda̍ŋ le̍ nda̍ māndāa̍ la̍ŋ kpo̍u̍. 

23Wānā o̍ wāna̍ ma̍nda̍ sōndō ndɔ̄ɔ̍ a̍ dīɔ̄ɔ̄mūlē ndɔ̄le̍ŋ pɛ̍, ō de᷅l o̍ kpūndɛ̍ ni᷄ŋ te̍. 

24Wāna̍ yōŋgāa̍, o̍ nɔ̍ ho̍ō wa̍su̍ bɛ̍ndōo̍, sɔ̄ɔ̍ŋ tōsāa̍ o̍ yōŋgā bɛ̍ndōo̍ ni᷄ŋ ndo̍, dīōlā 
nda̍ vēēlū ndu̍ la̍ŋ la̍ cho̍ ni̍ āā, wānā ma̍māā ŋ̄wāŋndā chīe̍e̍ wo̍. 

25Wāna̍ sīɛ̄lɛ̍i̍yo̍, yēēmɛ̍i̍ ndūɛ̍i̍ di̍ī ndu̍ ni̍, fo̍ndōle̍, ō yēēma̍ mbō tōsa̍ wa̍li̍ o̍ wa̍li̍ 
a̍ bālā ndɔ̄la̍ŋ te̍. 

26Tē pāa̍le̍ŋ lē sɛ̄ pɛ̍, chɔ̍ŋ i̍di̍i̍yo̍ ha̍a̍a̍ a̍ pāa̍le̍ŋ dēlɔ̄ɔ̍, ō wā kɔ᷅llo̍ kēēlāa̍ le̍ wāna̍ 
ke᷅ ndu̍ ta̍u̍ ta̍u̍ wo̍. Kɛ̍ wānāā kɛ̄ndīa̍a̍ nda̍ nda̍, kīo̍o̍ nda̍ kē wa᷅ŋnda̍ nyɔ̄ɔ̍ŋ ni̍, 
ndu̍yɛ̍ tē ā wa̍ yɔ̄ŋgōo̍ pɛ̍, yɔ̄ŋgōo̍ a̍ kɔ̄llo̍ kpo̍u̍. 

27Sa̍lālā wānāā dɛ̍nɛ̍ wɔ̍ɔ̍ŋnda̍ sōlī o̍ Mɛ̄lɛ̄ka̍ Ya̍a̍wɛ̄ɛ̄ lo̍ la̍ŋ, Mɛ̄lɛ̄ka̍ ye̍e̍mā bɛ̍ɛ̍ 
mbō chē la̍ŋ te̍, tāāma̍ fa̍ū sa̍lālā nda̍ sōlī o̍ ndu̍ lo̍ a̍ yīya᷄ŋnda̍ wɔ̍ɔ̍ŋnda̍ŋ o̍ lākɔ̄l 
ta̍ŋ. 

28Se̍ī lāka̍fāa̍, dɛ̍nɛ̍ pa̍lāa̍ o̍ sɔ̍lā ni̍. Kɛ̍ se̍ī tōnya̍a̍ ndu̍, hīōūwɔ̄ɔ̍ o̍ hi̍a̍ū la̍chi̍ a̍ se̍īle̍ŋ 
tɛ̄ndāa̍ wāŋnda̍ tɛ̄ɛ̄ŋ lɔ̍ɔ̍ o̍ lɔ̍ɔ̍ ni̍. 

29Wāna̍ dɛ̍nɛ̍ wɔ̍ɔ̍ŋndo̍, wāna̍ hɔ̄lāā hēēlāa̍ o̍ wa᷅ ni̍. Kɛ̍ wānā tōnya̍a̍ ndu̍, tē ō wa̍ 
nyɛ̄ o̍ nyɛ̄ tōsā pɛ̍, mɛ̄ɛ̍ mbō yīya̍ŋ fɛ̍lɛ̍ŋ nyɛ̍ kɛ̄ndɛ̄ kɛ̍ndɛ̄. 

30Mɛ̄ɛ̍ o̍ mɛ̄ɛ̍ wāna̍ chi̍o̍o̍ nɔ̍ tāāsi̍o̍o̍ a̍ sīnā pɛ̄ŋgo̍o̍, ndu̍yɛ̍ a̍ kɔ̄l kālo̍o̍, ō nɔ̍lā mbō 
yēm Mɛ̄lɛ̄ka̍ Ya̍a̍wɛ̄ɛ̄ le̍. 

31Mī wāŋndo̍ ō bɛ̄ɛ̄ndi̍a̍ŋ a̍ su̍a̍ā ndūa̍a̍ chɔ̄ūwa̍ le̍ kɔ̄la̍ŋ ya̍a̍mɔ̍ɔ̍wa̍a̍ ndūa̍a̍ 
chīŋa̍la᷅ŋndo̍ a̍ sɔ̍ŋgɔ̄ɔ̍, kɛ̍ wānā ko̍ŋ, ō cho̍ kpa̍āya̍ ndɔ̄ɔ̍ le̍ tōsā mbō yēm te̍, 
Mɛ̄lɛ̄ka̍ Ya̍a̍wɛ̄ɛ̍ ke᷅ ndu̍ kpāāyāa̍ ni̍ mbō yēm. 

Pu̍lɔ̍wāā 22 

1Dīōlā kɛ̄ndɛ̄la̍ŋ la̍ hi̍o̍ū nāŋɔ̄ɔ̄ a̍ sūllo̍. Wāŋnda̍ nu̍m bɛ̄ɛ̄le̍ŋ kīo̍o̍, ndu̍ hi̍o̍ū nāŋɔ̄ɔ̄ 
a̍ ko̍o̍līi̍yo̍ŋ nɔ̄ɔ̍ ndu̍yɛ̍ a̍ ka̍ni̍ŋ hu̍mbo᷄ŋ. 

2Wānā su̍lāā ni̍, wānā ta̍mbɛ̍i̍ ni̍, nyɛ̄ pīlɛ̍ kpe̍ nda̍ chō ni̍, nda̍ ŋi̍ɔ̍ɔ̍ŋ fa̍ū, Mɛ̄lɛ̄ka̍ 
Ya̍a̍wɛ̄ɛ̍ to̍o̍si̍a̍a̍ nda̍ ni̍. 

3Wāna̍ kɔ̄l kālo̍o̍, mbō nɔ̄la̍ mbō chē kpūndɔ̍ɔ̍ ndu̍ lāchī, mbō kpɛ̄kpɛ̍la̍ ndu̍. Kɛ̍ 
dīɔ̄mndo̍ ndu̍ ndu̍, ō lō kɔ᷅la̍ŋ mbō kɔ̍ de᷅l o̍ kpūndɔ̍ɔ̍ ni᷄ŋ. 

4Wāna̍ ye̍e̍ma̍ sūllo̍, a̍ bɛ̄ɛ̄le̍ŋ ndu̍yɛ̍ a̍ yōōmū vīlɛ̄īyo̍ pɛ̍, wa̍ wa̍nā tu̍sīa̍ŋ to̍o̍lō, 
ndu̍yɛ̍ mā nɔ̄ sīōōŋnde̍ le̍ Mɛ̄lɛ̄ka̍ Ya̍a̍wɛ̄ɛ̄. 

5Wāna̍ dɛ̍nɛ̍ wɔ̍ɔ̍ŋndo̍ nɛ̄i̍ ndɔ̄ɔ̍ ō sāāmba᷅ŋ kpo̍u̍ o̍ wa᷅ a̍ yɔ̄ɔ̍ŋ ni̍, a̍ yāŋɔ̄ɔ̄la̍ŋ lā 
tīūwāā ndu̍ lāchī sɔ̍. Wāna̍ ma̍ndā ho̍ō ndu̍ pi̍la̍ a̍ mɛ̄ɛ̍ o̍ to̍sā sɔ̍ɔ̍ŋ yɛ̍ wo̍, ō ku̍ē o̍ 
nɛ̄ī wa̍ā le̍nde̍ cho̍o̍ le̍. 

6Ō bɛ̄ndā mī wānā ma̍nda̍ chūā nūmndo̍ lɔ̍ɔ̍ o̍ cho̍ ō pɔ̄mbɔ̄ wo̍ mɛ̄ɛ̍ o̍ nɔ̍ le̍ wāa̍ 
yɛ̍. Ā yɔ̍ŋ bɛ̍ɛ̍ mbō hu᷄ŋ su᷅l ni᷅ŋ ka̍a̍so̍ŋnɔ̍, ō fe̍ŋāŋ o̍ bā kōŋ chōo̍ le̍. 

7Wānāā su̍lāa̍, nda̍ wa᷅ ma̍sāa̍ wānāā tāmbɛ̍i̍ya̍ chōo̍ ni̍. Tē a̍ ye̍e̍ma̍ mā sīmnu᷄ŋ 
māā bu̍ɛ̍ī le̍ wāŋndo̍ pɛ̍, bi̍i̍ ndu̍ kūo̍o̍ o̍ bā. 

8Tē wānā sa̍ŋ ka̍fāla̍ŋ pɛ̍, dɛ̍nɛ̍ pa̍lāa̍ ŋ̄ kūāū ni̍. Kpāāya̍ nūm o̍o̍ nɔ̍ le̍ wāŋnda̍ nyɛ̄ 
kīndīlāa̍ hāndɔ̄ɔ̍ chōo̍ wo̍ kpo̍u̍ mbō mɛ̄ɛ̄lu̍. 

9Wāna̍ īkɛ̄ndɔ̄ɔ̍ sa̍lāa̍ Mɛ̄lɛ̄ka̍ ō dūāū ndu̍ ni̍, fo̍ndōle̍, le̍ mɛ̄ɛ̍ o̍ ke᷅ wa̍nāā tāmbɛ̍i̍ya̍ 
nyɛ̄ dīa̍a̍ yɛ̍. 

10Le̍ sɔ̍ŋgɔ̄la̍ŋ chīīyo̍, a̍ sɛ̄ɛ̄ŋgi̍āŋnda̍ŋ, a̍ yīōūwa᷅ŋnda̍ŋ, wa᷅na̍ ma᷅m chāāŋnda̍ mbō 
hūŋ a̍ sɔ̄ɔ̍ŋ mu̍ŋ ndo̍, lā to̍ū ndu̍, mbō fūla̍ nya̍ tɛ̄ɛ̄ŋ. 

11Wāna̍ ye̍e̍mā ho̍ō kɔ̄l dīāndāa̍ nɔ̄ɔ̍ ndu̍yɛ̍ mbō yēēmā di̍o̍mndā kɛ̄ndɛ̄la̍ŋ sūɛ̍i̍ 
yo̍, māsā bɛ̍ndōo̍ bɛ̍ɛ̍, mbō wa̍ ndi̍a̍a̍mɔ̍ɔ̍ ndɔ̄ɔ̍. 

12Dīōmndā kɔ̄l kālu̍ la̍ŋ, māndāa̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ndā la̍ŋ ni̍, kɛ̍ dīōmndā 
lāchōōwā la̍ŋ nda̍ŋ, mbō tɛ̄ɛ̄mbu̍u̍ la̍ŋ. 

13Wāna̍ sīɛ̄lɛ̍i̍yo̍ ndu̍ nɔ̍ chālnɔ᷄ŋndo̍ chīɛ̄ī ni̍ŋ ni̍, mbō dīmi̍ āā, “Kpɔ̍kūŋndo̍ chō 
bālɔ̄ɔ̍. Tē I̍ fu̍la̍ o̍ bɛ̍ɛ̄ pɛ̍, ō dīī ya̍.” 

14Wānā la̍nɔ̍ su̍u̍ndɛ̍i̍yo̍, dīōmndā ndɔ̄la̍ŋ, yāŋɔ̄ɔ̄lē wɔ̄ɔ̍ŋnde̍ŋ pi̍la̍ la̍ cho̍ ni̍. Wāna̍ 
Mɛ̄lɛ̄ka̍ Ya̍a̍wɛ̄ɛ̄ o̍ dūāūnūŋ tu̍mbe̍ a̍ ndu̍ wo̍, ndu̍ nɔ̍ hāūwo̍ o̍ yāŋɔ̄ɔ̄lē ndɔ̄le̍ŋ ni̍. 

15Chɛ̄lɛ̄kpɛ̍ le̍nde̍ o̍ chɛ̄lɛ̄kpɛ̍ le̍nde̍, mɛ̄ɛ̍ mbō nɔ̄ dīɔ̄mnde̍, nyɛ̍ to̍sā mī dīɔ̄mnde̍ 
chūū o̍ kɔ̄l ndɔ̄ɔ̍ ni᷄ŋ ndo̍ mɛ̄ɛ̍ sīlāa̍ ndu̍, kpɔ̄ndāa̍ a̍ lɔ̄ɔ̍. 

16Wānā o̍ wāna̍ ha̍ndu̍ wānāā tāmbɛ̍i̍ya̍ nyɛ̄ kīndīlāa̍ chōo̍ pɛ̍ le̍ mbō chɔ̄ɔ̄lu̍ sūllo̍ 
sɔ̄lā, ɔ̄ɔ̄ wānā o̍ wāna̍ di̍mi̍ pɛ̍ māā wānāa̍ cho̍ ni᷅ŋ ā sūlāā wa̍, māā nda̍ o̍ ke᷅ nyɔ̍ɔ̍ŋ 
ni̍, o̍ tāmbe̍i̍ ni᷄ŋ wānā ko̍ŋ ō mɛ̄ɛ̄lū ni̍. 

Sɔɔ̄ŋ̍ kɔl̄ kālu̍ŋ be̍le̍-ya̍a̍ wo̍ŋ 
17Ya̍ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄, mā tūēī sɔ̄ɔ̍ŋ kɔ̄l kālu̍ŋ wānāā kɔ̄l kālu̍a̍a̍ ā dīmi̍ 
wo̍ŋ. Nyɛ̄ o̍ nyɛ̄ ya̍ I̍ cho̍ nu̍m pɛ̄ɛ̄kū, dɔ̍u̍ kɔ̍l nūmndo̍ nyɛ̍ kɛ̄ndɛ̄ kɛ̍ndɛ̄, o̍ ndu̍ 
nīla̍ŋ yāŋɔ̄ɔ̍. 

18Tē a̍ kɛ̍si̍ŋ sɔ̍ɔ̍ŋ mu᷅ŋ o̍ kɔ̄l pɛ̍, ndu̍yɛ̍ mā nɔ̍la̍ mā to̍mbo̍la̍ mu̍ŋ kpo̍u̍, ā nɔ̄lā mā 
sɔ̍la̍ kɔ̄l hīnīa̍a̍. 

19I̍ cho̍ nu̍m pɔ̍ɔ̍ sɔ̄ɔ̍ŋ mu᷅ŋ pɛ̄ɛ̄kōo̍, le̍ mā lo̍ o̍ ko̍ŋ mā dɔ̄ū tīīnda᷄ŋ nu̍mndo̍ o̍ 
Mɛ̄lɛ̄ka̍ Ya̍a̍wɛ̄ɛ̄ ni̍ŋ. 

20I̍ po̍o̍nyi̍a̍l nu̍m sɔ̄ɔ̍ŋ be̍le̍-ya̍a̍. Sɔ̄ɔ̍ŋ nɔ̍lā mī ŋ̄ ke̍ nu̍m kɔ̄l kālo̍o̍ a̍ sīlāa̍ wo̍ŋ. 

21Ŋ̄ nɔ̄lā mī ŋ̄ pɛ̄ɛ̄ku̍ nu̍m sɔ̄ɔ̍ŋ cho̍ sa̍kpō wo̍ŋ, ndu̍yɛ̍ a̍ tōnya̍a̍. Ko̍ŋ to̍sā ni̍, tē ā 
vēm nu̍m le̍ īsɔ̄ɔ̍ o̍ īsɔ̄ɔ̍ la̍kɔ̍ fūlā kɔ̄ɔ̄lī pɛ̍, ā nɔ̄lā mā chu̍u̍ wāna̍ ve᷅m nu̍mndo̍ mūlī 
tōnya̍a̍. 

Sūɛ̍i̍ kɔ̄l kālu̍i̍i̍ ta̍se̍i̍ 
22Po̍o̍ndā wānā ta̍mbɛ̍i̍yo̍ nyɛ̄ ndɔ̄ɔ̍ o̍ bā a̍ wāŋta̍ndā, le̍ mɛ̄ɛ̍ o̍ cho̍ ō tāmbɛ̍i̍ yɛ̍ le̍. 
To̍sāl wāna̍ bā hāvɛ̍i̍yo̍ ka̍fāla̍ŋ o̍ tōŋgo̍ kɔ̍ɔ̍sɔ̍ɔ̍ ni᷄ŋ mā tūŋ ndu̍ di̍ ndɔ̄ɔ̍ le̍. 

23Kāni̍ fo̍ndōle̍, wānāā wāā le̍nde̍, Mɛ̄lɛ̄ka̍ Ya̍a̍wɛ̄ɛ̄ ndu̍ su̍ŋgū le̍ nda̍ ni̍, mbō 
pōōndi̍a̍a̍ wānāa̍ tɛ̍ɛ̍mbūū yo̍o̍mūlā wānāā bā hāvɛ̍i̍ya̍a̍ wa̍ā le̍nde̍ wa̍ nyɔ̄ɔ̍ŋ o̍ bā. 

Sūɛ̍i̍ kɔ̄l kālu̍i̍i̍ di̍i̍ŋ ndūɛ̍i̍ 

24To̍sā nāāŋa᷅ŋndo̍ a̍ wāna̍ nɔ̍ ho̍ō kɔ̄l bīŋgīo̍o̍ wo̍ le̍. Wāna̍ nɛ̍ī ho̍ō a̍ tu̍mbe̍ 
dɔ̍u̍nɔ᷄ŋ te̍ wo̍, ya̍ā nāāŋa᷅ŋ a̍ ndu̍ le̍. 

25Tē ā yɛ̄ɛ̄ nāāŋa᷅ŋndo̍ a̍ ndu̍ pɛ̍ nūm bɛ̍ɛ̍ ā chō ka̍ā ndɔ̄ɔ̍ chūā. O̍ ko̍ŋ, mā ha̍u̍ o̍ 
yāŋɔ̄ɔ̄le̍ŋ a̍ nɔ̍lā lɛ̍ mā hɛ̄lu᷄ŋ mā fu̍la̍ o̍ ka̍ā wāā le̍nde̍ ni̍ŋ te̍. 

Sūɛ̍i̍ kɔ̄l kālu̍i̍i̍ ya̍a̍ ndūɛ̍i̍ 
26Wo̍ū lābā o̍ wāŋndo̍ tāānīo̍o̍ ni᷄ŋ fɛ̍ɛ̍ŋ a̍ fɛ̍ɛ̍ŋ te̍. Si᷅m le̍ wāŋndo̍ fɛ̍ɛ̍ŋ a̍ fɛ̍ɛ̍ŋ mā 
chu̍a̍ būŋgɛ̄i̍ le̍ kūe̍e̍ wānā ko̍ŋ ō bīī yo̍ pāāwā le̍. 

27Tē a̍ ta̍a̍ni̍ wāŋndo̍ pɛ̍, mā nɔ̍la̍ ku̍e̍e̍ ŋ̄ tāāni̍ ndu̍ le̍ ndu̍ wo̍ pāāwā le̍, ā kūɛ̄nu᷄ŋ 
a̍ kpēlē nu̍mndo̍ le̍ kūe̍e̍ pi̍la̍a̍. 

Sūɛ̍i̍ kɔ̄l kālu̍i̍i̍ hi̍ɔ̍ɔ̍lu̍e̍i̍ 
28Tē lā sālu̍ pɛ̄ŋgu̍la̍ŋ nya̍ wāŋndo̍ pɛ̍, hi̍a̍ū pɛ̄ŋgu̍la̍ māsīndɛ̄lā ŋ̄ kōma̍l mi̍ fi̍nyāā 
nyāā ma̍māa̍ ā kɛ̄sī la̍ŋ mā lūɛ̄ī o̍ fo̍ndāŋ wāŋndo̍ ni᷄ŋ te̍. 

Sūɛ̍i̍ kɔ̄l kālu̍i̍i̍ ŋu̍ɛ̍ɛ̍nu̍e̍i̍ 
29Wāna̍ si̍nā ho̍ō wa̍li̍ ndɔ̄ɔ̍ nyɛ̄ kɛ̄ndɛ̄ kɛ̍ndɛ̄ wo̍, le̍ māsāā bɛ̍ndūa̍a̍ o̍ to̍sā wa̍llo̍ 
ni̍, ō to̍sā wa̍llo̍ le̍ wānāā yɔ̄ŋāa̍ le̍. 

Pu̍lɔ̍wāā 23 

Sūɛ̍i̍ kɔ̄l kālu̍i̍i̍ ŋɔ̍mpu᷅m nde̍ 
1Tē lā cha᷄l nyɛ̄ dīa̍a̍ dīo̍o̍ nya̍ māsāa̍ pɛ̍, mɛ̍ɛ̍nda̍ŋ nyɛ̍ dīāā nya̍ chō dīo̍o̍ wo̍, mā 
chē mɛ̄ɛ̍ o̍ cho̍ nyɛ̄ dīāā lēbɛ̄ɛ̄ yɛ̍. 

2Wa̍ bɛ̍ɛ̍ wa᷅na̍ lēpūlu̍, kɛ̍si̍ pu̍lu̍le̍ le̍ŋ, mā si̍na̍ mɛ̄ɛ̍ ŋ̄ dīā nyɛ̍ dīāā kōŋ yɛ̍. 

3Ā yɔ᷄ŋ bɛ̍ɛ̍ mī nyɛ̄ dīāā kōŋ ō wa̍ nyɛ̄ dīāā kɛ̄ndɛ̄ bɛ̄ndū, to̍sā pūlu̍le̍ŋ o̍ ndu̍ dīo̍o̍ 
ni᷄ŋ te̍. Mbō wa̍ dɔ̍ɔ̍ māā kāŋgālāa̍ māsā ko̍ŋ ō chō nu̍m tōsāllo̍ ni̍, le̍ mbō chē wāna̍ 
ŋ̄ chō wo̍. 

Sūɛ̍i̍ kɔ̄l kālu̍i̍i̍ ŋɔ̍mmɛ̍ū ve̍ 
4Yɔ̍ɔ̍kpīāā nūm pi̍la̍ le̍ chīēī chīēīyo̍ le̍ sūllo̍ sɔ̄lāa̍ le̍. Wa̍ wa᷅na̍ kɔ̍l kālu̍, to̍sā ī wāā 
le̍nde̍ le̍. 

5Kāni̍ fo̍ndōle̍, sūllo̍, o̍ te̍le̍ŋ bi̍ŋgī bɛ̄ŋgu̍ mbō kūɛ̄nu᷄ŋ kpo̍u̍. Mɛ̄ɛ̍ kōwɔ̍ɔ̍ ō chāŋ 
nu̍a̍ā o̍ lē pīlɛ̍ ni᷄ŋ mbō kūɛ̄nu᷄ŋ yɛ̍, le̍nde̍ o̍ ku̍a̍ŋnūŋ ni̍. 

Sūɛ̍i̍ kɔ̄l kālu̍i̍i̍ ŋɔ̄ma̍a̍ ve̍ 
6Tē wāna̍ sɔ̄ŋgbɔ̍ɔ̍ŋndo̍ ō vēēlu̍ nu̍m le̍ nyɛ̄ dīa̍a̍ pɛ̍, sɔ̍ɔ̍ŋgūū le̍. Mɛ̄ɛ̍ o̍ mɛ̄ɛ̍ nyɛ̄ 
dīāā kōŋ ō na᷄ŋ, yēēmɛ̍i̍ bi̍ī nu̍m le̍ ndu̍ mā sɔ̍ɔ̍ŋgu̍u̍ le̍. 

7Wāna̍ sɔ̄ŋgbɔ̍ɔ̍ŋndo̍, tē ō bɛ̄ɛ̄ndi̍a̍a̍ nyɛ̄ dīa̍a̍ pɛ̍, ō wā yi̍ya᷄ŋndo̍, nyɛ̄ o̍ pi̍si̍ le̍ nyɛ̄ 
dīāā kōŋ bɛ̄ɛ̄ndīa̍a̍ kpɛ̍ wo̍. Tē ō vēēlu̍ nu̍m le̍ nyɛ̄ dīa̍a̍ pɛ̍, lā wā di̍o̍o̍ mbō dīmūl 
nu̍m āā, “Di̍o̍ nyɛ̍ dīa̍a̍ ndu̍yɛ̍ mā ko̍l vɛ̄lɛ̄ mūɛ̄īya̍ŋ.” Kɛ̍ nyɛ̍ o̍ wa᷅ nu̍m ko̍ŋ di̍mūllo̍ 
wo̍, nyɛ̄ chēle̍ŋ pɔ̍ wa᷅ o̍ kɔ̄l ndɔ̄ɔ̍ ni᷄ŋ ni̍. 

8O̍ mɛ̄ɛ̄lu̍la̍ŋ kpɔ̍ŋ, nyɛ̄ dīāā ŋ̄ dē ko̍ŋ ndo̍ ā chō ndu̍ kūūsūū kpo̍u̍. O̍ ko̍ŋ, ba̍li̍ka̍ ŋ̄ 
me᷄l ndu̍ le̍ nyɛ̄ dīāā kōŋ ndo̍, mbō kūɛ̄nu᷄ŋ fo̍ndō fu̍u̍. 

Sūɛ̍i̍ kɔ̄l kālu̍i̍i̍ ŋɔ̍ma̍hīɔ̍ɔ̍lūe̍i̍ 
9Dīɔ̄mndo̍, wānā sa̍ŋgā so̍ndō nūm fu̍u̍ le̍ sūɛ̍i̍ nāa̍ ndu̍ chu̍a̍. Kāni̍ so̍o̍ bɛ̍ɛ̍ sɔ̍ɔ̍ŋ 
kɔ̄l kālo̍ŋ nāa̍ ndu̍ chu̍a̍, ō ye᷅ŋ nu̍m lānī le̍. 

Sūɛ̍i̍ kɔ̄l kālu̍i̍i̍ tūɛ̍i̍ 
10Tē lā chīɛ̄ɛ̄li̍āŋ lɛ᷅ŋnde̍ŋ nya̍ wāŋndo̍ pɛ̍, pɛ̄ŋgu̍la̍ māsīndɛ̄lā nda̍ hāndu̍ nya̍ tɛ̄ɛ̄ŋ 
a̍ pōūta̍ŋ nda̍ŋ, fa̍ŋā pōūtā lāŋ mā hīōū o̍ lɛ̄ŋndē pi̍la̍le̍ŋ ni᷄ŋ te̍, kɛ̄lɛ̄ŋgāāle̍, mā 
po̍o̍nda̍ vīi̍ nɔ̍ fi̍nyā le̍ wo̍ lɛ̄ŋndē ndɔ̄le̍ŋ o̍ bā. 

11Kāni̍ fo̍ndōle̍, wāna̍ pi̍ŋī nda̍ wo̍, wāna̍ kpāāyāa̍ o̍ cho̍ ni̍. Ō chō sūŋgɔ̄ɔ̄ le̍ nda̍, 
mbō sīmu̍l nu̍m. 

Sūɛ̍i̍ kɔ̄l kālu̍i̍i̍ tɔ̍ a̍ ī pīlɛ̍i̍ 
12Dɔ̍u̍ kɔ᷅l nūmndo̍ o̍ nīla̍ŋ yāŋɔ̄ɔ̍ o̍ sīlāla̍ŋ. Ya̍ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄ o̍ sɔ̄ɔ̍ŋ kɔ̄l 
kālo̍ŋ. 

Sūɛ̍i̍ kɔ̄l kālu̍i̍i̍ tɔ̍ a̍ ī dīi̍ŋ ndūɛ̍i̍ 
13Tē chūā nūmndo̍ tɛ̄ɛ̄mbu̍u̍ sūɛ̍i̍ pɛ̍, wo᷅ le̍ ndu̍ māndā kɛ̄ndɔ̄ɔ̍ le̍ ndu̍ mīŋgīo̍o̍ o̍ 
nɛ̄ī le̍. Sīōŋndē ŋ̄ chō chūā nūmndo̍ lɔ̄ɔ̄ le̍ ndu̍ sīlāa̍ le̍ŋ lē di̍ī ndu̍ le̍. 

14Tē ō tɛ̄ɛ̄mbu̍u̍ sūɛ̍i̍ pɛ̍, ma̍ lūāā ndu̍ a̍ sīōŋnde̍ŋ, mɛ̄ɛ̍ a̍ ma̍nda̍ ndu̍ ō sɔ̍lā pīɔ̍m 
te̍. 

Sūɛ̍i̍ kɔ̄l kālu̍i̍i̍ tɔ̍ a̍ ī yāa̍ ndūɛ̍i̍ 
15Po̍ nūu̍, tē ā sīmnu᷄ŋ chu̍ā kɔ̄l kālu̍ pɛ̍, I̍ na̍nu᷄ŋ kɔ̄l ta̍u̍. 

16Tē I̍ tu̍e̍ī nu̍m sɔ̄ɔ̍ŋ kɔ̄l kālo̍ŋ dīmīo̍o̍ pɛ̍, kɔ̄l nūu̍ dɔ̄ɔ̄nu᷄ŋ nya̍a̍le̍ ta̍u̍ ta̍u̍. 

Sūɛ̍i̍ kɔ̄l kālu̍i̍i̍ tɔ̍ a̍ i̍ hīɔ̍ɔ̍lu̍e̍i̍ 
17Nɔ᷅ nɛ̄īyɔ᷄ŋ wāna̍ yɔ̄ŋ wɔ̄ɔ̍ŋndo̍ o̍ kɔ̄l nūmndo̍ ni᷄ŋ te̍. Kɛ̍ nɔ̍ bɛ̍ɛ̄le̍ŋ le̍ Mɛ̄lɛ̄ka̍ 
Ya̍a̍wɛ̄ɛ̄ le̍ te̍le̍ŋ o̍ te̍le̍ŋ. 

18Ko̍ŋ to̍sā ni̍, mā nɔ̄ nyɛ̄ ŋ̄ wā le̍hɔ᷅l o̍ nɛ̄ī le̍ ndu̍ o̍ sīɔ̄dīi̍ lāchīo̍o̍ ni᷄ŋ ndo̍. Ndu̍yɛ̍ 
nyɛ̄ ŋ̄ wā ko̍ŋ le̍hɔ᷅l o̍ nɛ̄ī le̍ ndu̍ wo̍ ō ve᷅ nyɛ̍ ki̍o̍lu̍ kɔ̄ɔ̄ le̍. 

Sūɛ̍i̍ kɔ̄l kālu̍i̍i̍ tɔ̍ a̍ ī ŋūɛ̍ɛ̍nu̍e̍i̍ 
19Ya̍ŋ ni᷅la̍ŋ o̍ nyɛ̄ ya̍ I̍ cho̍ nu̍m dīmūllo̍ wo̍ po̍ nūu̍, mā sīmnu᷄ŋ chu̍ā kɔ̄l kālu̍. 
Ndu̍yɛ̍ dɔ̍u̍ kɔ̍l nūmndo̍ kpo̍u̍, o̍ wāa̍ o̍ nɛ̄i̍ tōnya̍a̍ chōo̍. 

20Wānāa̍ ko᷅l ha̍ā mūɛ̄īya̍ŋ kōlɔ̄ɔ̄ bɛ̄ndōo̍ wa̍, ɔ̄ɔ̄ wānāā lēpūlu̍a̍a̍ bɛ̍ndūa̍a̍ hɛ̍na̍ŋ 
ha̍ā vīsīo̍ŋ hɛ̄na᷄ŋ bɛ̍ndōo̍ wa̍, tu̍āl nda̍ kɔ̄ɔ̄lī mā sīmnu᷄ŋ māā nda̍ le̍. 

21Kāni̍ fo̍ndōle̍, wānāa̍ ko᷅l ha̍ā mūɛ̄īya̍ŋ kōlɔ̄ɔ̄ bɛ̄ndōo̍ wa̍, a̍ wānāā lēpūlu̍a̍a̍, o̍ 
tāmbe̍i̍ ni᷄ŋ nda̍ mɛ̄ɛ̄lū ni̍. Wāŋnda̍ ha̍ā, lūa̍a̍ŋ ma̍ cho̍ wa̍li̍ ndāa̍ ni̍, le̍ he̍ī, le̍ te̍le̍ŋ 
o̍ te̍le̍ŋ nyɛ̄lā yūūlu̍la̍ŋ la̍ŋ la̍ wa᷅ nda̍ lēkɔ̄ɔ̍ ni̍. 

Sūɛ̍i̍ kɔ̄l kālu̍i̍i̍ tɔ̍ a̍ ī ŋɔ᷄mpu᷅mnde̍ 

22Ya̍ŋ fi̍nyā nu̍m nīla̍ŋ, o̍ to̍sa̍ ma̍ wā yōōmū wo̍. Ndu̍yɛ̍ bōōndi̍i̍ kālā nu̍m ō wā o̍ 
yu̍wɛ̍i̍ ye̍, kɛ̍ɛ̄ ndu̍ le̍. 

23Pi̍o̍ndu̍ to᷅nya̍a̍, mā chu̍a̍ ndu̍ māā nyɛ̄ nūm, pi̍sī ndu̍ mbō fūla̍ nu̍m o̍ bā le̍. Ki̍ndi̍ 
mā sɔ̍la̍ kɔ̄l kālo̍o̍, a̍ pɛ̄ɛ̄kū kɛ̄ndɔ̄ɔ̍, ndu̍yɛ̍ a̍ sīnā pɛ̄ŋgo̍o̍. 

24Tē po̍ nu̍mndo̍ ō wa̍ wānā kɛ̍ndɔ̄ɔ̍ pɛ̍, nūm fi̍nyāa̍ kɔ̄llo̍ ŋ̄ nāŋ ni̍. Kāla̍ chu̍a̍ nɔ̍ 
ho̍ō chūā kɔ̄l kālo̍o̍ wo̍, kɔ̄llo̍ pīla̍ o̍ nāŋ a̍ chūā ndɔ̄ ko̍ŋ ni̍. 

25To̍sa̍ mī fi̍nyā nūm nda̍ kālā nu̍m ā na᷄ŋ kɔ̄l a̍ nūm. To̍sa̍ mī kālā nu̍m ō dɔ̄ɔ̄nu᷄ŋ 
nya̍a̍le̍. 

Sūɛ̍i̍ kɔ̄l kālu̍i̍i̍ tɔ̍ a̍ ī ŋɔ᷄mmɛ̍ū ve̍ 
26Po̍ nūu̍, ya̍ŋ ya̍ nīla̍ŋ nyɛ̄ kɛ̄ndɛ̄ kɛ̍ndɛ̄, ndu̍yɛ̍ mā mɛ̍ɛ̍nda̍ŋ mɛ̄ɛ̍ kēlālā nīla̍ŋ lā 
chō yɛ̍. 

27Wānā la̍nɔ̍ ti̍a̍māa̍, so̍o̍ŋ yi̍ŋgi̍lɛ̍i̍ wānā pɔ̍nɔ̍ɔ̍ dēl le̍ni̍ŋ ō nɔ̍lā fu̍lā lēni᷄ŋ te̍ wo̍ o̍ 
cho̍ ni̍. Wānā la̍nɔ̍ wa᷅ ho̍ō o̍ nɔ̄ɔ̍, kɛ̍ mbō tūāl wa᷅ŋ pīāāndūāā chēle̍ŋnda̍ kɔ̄ɔ̄lī wo̍, 
ō chō māchūāā mɛ̄ɛ̍ so̍o̍ŋ ŋ̄kpa̍līo̍o̍ ō chō nu̍a̍ā yɛ̍. 

28Wāŋ lāāndūa̍a̍ ha̍ā, mɛ̄ɛ̍ vīīya̍ ā chāl nu̍a̍ā wāŋndo̍ mɛ̄ŋgɛ̄lāa̍ o̍ nɛ̄ī le̍ ndu̍ dēlɔ̄ɔ̍ 
chōo̍ yɛ̍, le̍nde̍ nda̍ chō a̍ wāŋ pīāāndūa̍a̍ ni̍. Ndu̍yɛ̍ mā tōsa̍ wāŋ pīāāndūāā bɔ̄ɔ̍ 
bɔ̍ɔ̍ ā ve᷅ sa̍kpō a̍ lāāndāā ndāa̍ le̍. 

Sūɛ̍i̍ kɔ̄l kālu̍i̍i̍ tɔ̍ a̍ ī ŋɔ̄ma̍a̍ ve̍ 
29-30Wāna̍ chu̍a̍ ho̍ō mūɛ̄īya̍ŋ kōlɔ̄ɔ̍ māā wa̍li̍ ndɔ̄, mūɛ̄īmā sɛ̄nɛ̄īmā o̍ cha᷅ ko̍, mɛ̄ɛ̍ 
mbō ko᷄l ma̍ŋ mbō sīna̍ mɛ̄ɛ̍ ma̍ cho̍ yɛ̍ wo̍, mɛ̄ɛ̍ wānā ko̍ŋ ō wā o̍ yōōmū ndɔ̄ɔ̍ ni᷄ŋ 
yɛ̍, ndu̍ cho̍ ho̍ō ni̍. Wāŋndo̍ ho̍ō, nyɛ̄ pālāa̍ wa᷅ le̍ ndu̍ ni̍. Wāna̍ kɔ̄l tāmbɛ̍i̍yo̍ o̍ wa᷅ 
ni̍. Wāna̍ ma̍lāā lāsɔ̍ŋgɔ̄ɔ̍ o̍ wa᷅ ni̍, ndu̍yɛ̍ wānā ŋɔ̍ɔ̍chīa̍ŋndo̍ o̍ wa᷅ ni̍. Nāa̍ o̍ nɔ̍ mbō 
sɔ̄la̍ lābōōlɔ᷄ŋ te̍ wa̍, lo̍ŋ o̍ sɔ̍lā bo̍o̍lɔ᷄ŋnda̍ŋ ni̍. Le̍ te̍le̍ŋ o̍ te̍le̍ŋ hɔ̄lta̍ŋ ndu̍ lā 
dīūwāā yɔ̍ɔ̄. 

31Chɛ᷅l mī mūɛ̄īya̍ŋ mā hūi̍ nu̍m te̍, chɔ̍ bɛ̍ɛ̍ ma̍ŋ mī mā wa̍ mā sīāŋā o̍ tāālāa̍ ni᷄ŋ, 
mī mā wa̍ hēlɔ̄ɔ̍ pe̍su̍ pe̍su̍, tē ā ko̍ŋ ma̍ŋ pɛ̍ mā tōl nu̍m o̍ lābo̍lō vi̍li̍ vi̍li̍. 

32O̍ mɛ̄ɛ̄lu̍la̍ŋ, mɛ̄ɛ̍ kɛ̄ū nyɛ̍ŋgi̍ wɔ̄ɔ̍ŋ wɔ̄ɔ̍ŋndo̍ ō lɔ̄wā nu̍a̍ā wānā yɛ̍, le̍nde̍ wa̍li̍ 
ma̍ to̍sā a̍ wānā wo̍ ō wā ni̍. 

33Tē a̍ ko̍l ma̍ŋ pɛ̍, nyɛ̄ ŋ̄ chi̍nūŋ bɛ̍ɛ̍ pa̍a̍ndū o̍ hɔ̄l te̍ wo̍, ndu̍ ŋ̄ chānūŋ o̍ hɔ̄l ni̍, 
ndu̍yɛ̍ mī nyɛ̄ o̍ nyɛ̄ ō lāāsi̍a̍ŋ nu̍m o̍ lēbōl kpo̍u̍, a̍ nɔ̍lā mā bīī nyɛ̄ o̍ nyɛ̄ bīlā le̍. 

34Dīāllo̍ŋ mī ŋ̄ vī nu̍m pɔ̍lī, mā yɔ̍nu̍ŋ mɛ̄ɛ̍ wāŋndo̍ ō wā nu̍a̍ā kɔ̄la̍ŋ o̍ dɛ̄ndɛ̄ 
bɛ̍ndu̍ ku̍ā o̍ mɛ̄ŋnda̍ŋ chōo̍ wo̍ ni᷄ŋ, mī dɛ̄ndɔ̄ɔ̍ ō fūūlu̍u̍ nāa̍ mɛ̄ŋnda̍ŋ mā wā 
nu̍a̍ā īkpōku̍ kpo᷅ku̍ bɛ̍ndūe̍i̍ ya̍, mī dɛ̄ndɔ̄ɔ̍ ō hi᷄ŋ ndu̍ hīŋ bɛ̄ndōo̍, mī dīāllo̍ŋ ŋ̄ vī 
ndu̍ pɔ̍lī pɔ̍lī bɛ̄ndū yɛ̍. 

35O̍ ko̍ŋ ŋ̄ nɔ̄ dīmīo̍o̍ ni̍ āā, “Lɔ̄ɔ̍ kpo̍sōŋ nda̍ lɔ̄ɔ̄ ya̍ nu̍a̍ā ni̍, ō chō māchūāā ā yɔ̄ŋu̍l 
la̍ le̍. Lɔ̄ɔ̍ nda̍ lɔ̄ɔ̄ ya̍ nu̍a̍ā ni̍, I̍ si̍na̍ŋ te̍. Kɛ̍ tē ya̍ i̍i̍ nɔ̍la̍ bɛ̍ɛ̍ pɛ̍ mī ya̍ i̍i̍ chɛ̍ŋ, I̍ wa̍ 
lākɔ̄ mā chēle̍ŋ chɔ̄ɔ̄lū kōlɔ̄ɔ̄.” 

Pu̍lɔ̍wāā 24 

Sūɛ̍i̍ kɔ̄l kālu̍i̍i̍ tɔ̍ a̍ ī ŋɔ̄ma̍hīɔ̍ɔ̍lu̍e̍i̍ 
1Nɔ᷅ nɛ̄īyɔ᷄ŋ wānāā dɛ̍nɛ̍ wɔ̍ɔ̍ŋnda̍ o̍ kɔ̄l te̍. Ndu̍yɛ̍ vɛ̍lɛ̄, ya̍ā nāāŋa᷅ŋ a̍ nda̍ le̍. 

2Kāni̍ fo̍ndōle̍, wānāā dɛ̍nɛ̍ wɔ̍ɔ̍ŋnda̍, yīya᷄ŋ ndāa̍ kpo̍u̍ le̍ sɔ̍ŋgɔ̄la̍ŋ mālɔ̄ɔ̍. Sɔ̄ɔ̍ŋ 
fu̍lā nda̍ o̍ lāsōndō wo̍ŋ kpo̍u̍, sɔ̄ɔ̍ŋ lākpūndɔ̍ŋ. 

Sūɛ̍i̍ kɔ̄l kālu̍i̍i̍ bi̍di̍i̍ŋ nde̍ 
3Le̍ mī wānā nɔ̍la̍ mā ta̍ŋgu̍l chīɛ̄īyo̍, mɛ̄ɛ̍ mā nɔ̄ kɔ̄l kālo̍o̍. Ndu̍yɛ̍ le̍ mī chīɛ̄ī 
nūmndo̍ ō si᷄m yi̍, mɛ̄ɛ̍ mā nɔ̄ tāāsi̍o̍o̍. 

4Tē wānā nɔ̍ kɔ̄l kālo̍o̍ pɛ̍, a̍ nɔ̍la̍ a̍ kɛ̍si̍ nyɛ̄m ba̍ā kāla᷄ŋ a̍ nyɛ̄m sūla᷄ŋ chīɛ̄ī ni᷄ŋ. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī pīlɛ̍i̍ 
5Wānā nɔ̍ ho̍ō kɔ̄l kālo̍o̍ wo̍ ō nɔ̄ kpāāyāa̍, ō hīōū wa᷅na̍ nɔ̍ kpāāyā yɔ̍ŋāa̍ ho̍ō wo̍. 
Ndu̍yɛ̍ tāāsi̍o̍o̍ nɔ̄ɔ̍ ō hīōū dīāllūŋ kāla᷄ŋ nɔ̄ɔ̍. 

6Le̍ chɔ̄ūwo̍ kīōlɔ̄ɔ̍ mɛ̄ɛ̍ mā nɔ̄ wānāā si̍lāā kɔ̄l kālu̍a̍a̍. Tē ā nɔ̄ wānāā si̍lāā kɔ̄l 
kālu̍a̍a̍ pɛ̍, mā wa̍ ta̍u̍ yōmɔ̄ɔ̍ ŋ̄ yām chɔ̍ūwo̍ ni̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī dīi̍ŋ ndūɛ̍i̍ 
7Dīɔ̄mndo̍ ō chē bɔ̍ɔ̍ kɔ̍l kālo̍o̍ sūɛ̍i̍ bɛ̍ndū bɛ̍ndū. Ō kɔ̍ bɛ̍ɛ̍ o̍ bɔ̄ŋa᷅ŋ o̍ dīō sāāsāa̍ 
sōndōo̍, ō nɔ̍lā mbō dīmi̍ nyɛ̄ o̍ nyɛ̄ o̍ bɔ̄ŋa᷅ŋ kōŋ ni᷄ŋ te̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī yāa̍ ve̍ 
8Wānā tu̍ū ho̍ō tūūlā wɔ̄ɔ̍ŋnda̍ŋ lɔ̍ɔ̍ o̍ lɔ̍ɔ̍ a̍ wāŋnda̍ wo̍, wānā ma̍lāā lākpūndɔ̍ɔ̍ 
wāŋnda̍ ā chā ndu̍ ni̍. 

9Dīɔ̄mndo̍ tūūlā ndɔ̄la̍ŋ, yɔ̄ŋ wɔ̄ɔ̍ŋndo̍ la̍ wa᷅ ni̍. Wāna̍ ma᷅m ho̍ō wāŋnda̍ wo̍, wānā 
o̍ wānā ye̍e̍mā sūɛ̍i̍ ndūɛ̍i̍ le̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī hīɔ̍ɔ̍lu̍e̍i̍ 
10Tē dɛ̍nɛ̍ pa̍lāa̍ ō kōma̍l nu̍m pɛ̍, mā nɔ̍la̍ mā bi̍u̍nu̍ŋ mā si̍m yi̍ le̍, mɛ̄ɛ̍ a̍ nɔ̍ 
di̍a̍llūŋ kālā le̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī ŋūɛ̍ɛ̍nu̍e̍i̍ 
11Tē wāŋnda̍ kūɛ̄ a̍ wāŋndo̍ le̍ ndu̍ dīyɔ̄ɔ̍ o̍ fo̍ndō fu̍u̍wo̍ chōo̍ pɛ̍, mi̍ nūm nɔ̄ 
kpāāyāa̍ le̍ mā chi̍i̍ndi̍a̍a̍ wānā ko̍ŋ, chi̍i̍ndi̍a̍a̍ ndu̍. Ā yɔ᷄ŋ bɛ̍ɛ̍ mā wa᷅ ni᷅ŋ le̍ wāŋndo̍ 
dīyɔ̄ɔ̍, tē ā nɔ̄ kpāāyāa̍ le̍ yōōmū ndɔ̄ɔ̍ chīīndīa̍a̍ pɛ̍, chi̍i̍ndi̍a̍a̍ ndu̍. 

12Di̍mī āā, “Ya̍ I̍ si̍nā nyɛ᷅ o̍ nyɛ̄ a̍ ndi̍ o̍kɔ̄ɔ̄ le̍,” le̍. Kāni̍ fo̍ndōle̍, Mɛ̄lɛ̄ka̍ sīnā nyɛ̄ o̍ 
nyɛ̍ cho̍ wāna̍ chi̍o̍o̍ o̍ kɔ̄l, ndu̍yɛ̍ ō chō nu̍m chɔ̄ɔ̍. Yōōmū ŋ̄ nɔ̄ wo̍ bɛ̍ɛ̍ ndu̍ cho̍ 
ndu̍ māndāa̍ ni̍, ndu̍yɛ̍ ō sīnā yi̍ya̍ŋnda̍ nāā la̍ŋ. Ndu̍yɛ̍ ō chō wānā o̍ wānā pa̍a̍wā 
mɛ̄ɛ̍ kūɛ̍ɛ̍la̍ nu̍mnda̍ŋ lā chō yɛ̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī ŋɔ᷄mpu᷅m nde̍ 
13Po̍ nūu̍, wa̍ li̍a̍a̍ŋ dīo̍o̍, fo̍ndōle̍ līa̍a̍ŋ mā na᷄ŋ. Wāa̍ mālīɔ̍ɔ̍, yēēlāa̍ pīla̍ o̍ ye̍e̍la̍ ni̍. 

14Le̍nde̍ ko̍ni̍, kɔ̄l kālo̍o̍ ō chō nyɛ̄ kɛ̄ndɛ̄ le̍ nūm ni̍. Tē a̍ sɔ̍la̍ ndu̍ pɛ̍, ā nɔ̄ nyɛ̄ ŋ̄ 
wā le̍hɔ᷅l o̍ nɛ̄ī le̍ ndu̍ o̍ sīɔ̄dīi̍ lāchīo̍o̍ ni᷄ŋ ndo̍. Ndu̍yɛ̍ nyɛ̄ ŋ̄ wā ko̍ŋ le̍hɔ᷅l o̍ nɛ̄ī le̍ 
ndu̍ wo̍, ō ve᷅ nyɛ̍ ki̍o̍lu̍ kɔ̄ɔ̄ le̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī ŋɔ᷄mmɛ̍ū ve̍ 
15Wa᷅ māā wānāā dɛ̍nɛ̍ wɔ̍ɔ̍ŋnda̍, a̍ cha᷅l mɛ̍ŋgɛ̄lāa̍ le̍ chīɛ̄īlā wānāā tōnya̍a̍ dēlɔ̄ɔ̍ 
chōo̍ wa̍ le̍. Wa᷅ wānā pu̍ŋgāā nyɛ̄m pi̍la̍ le̍. 

16Wāna̍ cho̍ o̍ tōnya̍a̍ chōo̍ wo̍, mɛ̄ɛ̍ o̍ mɛ̄ɛ̍ nyɛ̄ pālāa̍ ō yīsi̍la̍ ndu̍ kōmāllo̍, mīīŋgōo̍ 
o̍ mi̍i̍ŋgū vɛ̍lɛ̄ ni̍ mbō si᷄m yi̍. Kɛ̍ wāna̍ dɛ̍nɛ̍ wɔ̍ɔ̍ŋndo̍ ndu̍, tē nyɛ̄ pālāa̍ ō kōma̍l 
ndu̍ pɛ̍, mɛ̄ɛ̄lu̍la̍ ndɔ̄la̍ŋ la̍ wa᷅ la̍ŋ ni̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī ŋɔ̄ma̍a̍ ve̍ 
17Tē dɛ̍nɛ̍ pa̍lāa̍ ō kōma̍l ya̍a̍mɔ̍ɔ̍nɔ̍ nu̍mndo̍ pɛ̍, na᷅ŋ kɔ̄l le̍ ke̍ŋ. Tē nyɛ̄ kīndīlāa̍ ō 
kōma̍l ndu̍ pɛ̍, du̍a̍u̍nu᷄ŋ nya̍a̍le̍ le̍ ke̍ŋ te̍. 

18Tē a̍ to̍sa̍ ke̍ŋ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ sīnā a̍ ndi̍ o̍kɔ̄ɔ̄. Ndu̍yɛ̍ ō hi̍nī kɔ᷅l a̍ ī wāā 
le̍nde̍ le̍. O̍ ko̍ŋ, dɛ̍nɛ̍ pa̍lāā ndu̍ o̍o̍ nɔ̍ le̍ ya̍a̍mɔ̍ɔ̍nɔ̍ nūm kōŋ tūsīo̍o̍ chōo̍ wo̍, ō 
tu̍sī lɛ̍ ndu̍ dɛ̍nɛ̍ pa̍lāā kōŋ chōo̍ le̍. 

Sūɛ̍i̍ kɔ̄l kālu̍i̍i̍ bi̍di̍i̍ŋ a̍ ī ŋɔ̄ma̍hīɔ̍ɔ̍lu̍e̍i̍ 
19Nɔ᷅ nɛ̄īyɔ᷄ŋ wāna̍ dɛ̍nɛ̍ wɔ̍ɔ̍ŋndo̍ le̍. Pa̍ŋālā wāna̍ yɔ̄ŋ wɔ̄ɔ̍ŋndo̍ le̍ nyɛ̄ ndɔ̄ɔ̍ le̍. 

20Kāni̍ fo̍ndōle̍, wāna̍ dɛ̍nɛ̍ wɔ̍ɔ̍ŋndo̍, ō nɔ̍ nyɛ᷅ o̍ nyɛ̄ kɛ̄ndɛ̄ o̍ sīɔ̄dīi̍ lāchīo̍o̍ ni̍ŋ te̍. 
Ndu̍yɛ̍ yōōmū ndɔ̄ɔ̍, kīōlōo̍ lē pīlɛ̍, mɛ̄ɛ̍ la̍mbūi̍yo̍ ō nyūm nu̍a̍ā yɛ̍. 

Sūɛ̍i̍ kɔ̄l kālu̍i̍i̍ be̍le̍-ya̍a̍ ve̍ 
21Po̍ nūu̍, nɔ̍ bɛ̍ɛ̄le̍ŋ le̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mā nɔ̄ bɛ̄ɛ̄le̍ŋ le̍ māsā bɛ̍ndōo̍. Wānā 
o̍ wāna̍ ki̍ndi̍ pɛ̍, le̍ nda̍ dīōmndo̍ sōlīo̍o̍, sɔ̍ɔ̍ŋgūū wānāā wāā le̍nde̍ cho̍o̍ le̍. 

22Kāni̍ fo̍ndōle̍, wānā wāā le̍nde̍, o̍ lē pīlɛ̍ ni᷄ŋ kpe̍, mī wānāā ŋīɔ̍ɔ̍ŋnda̍ ha̍ā ā tūsi̍ 
nda̍ nyɛ̄ pālāā bɛ̄ndōo̍ chōo̍. Tē a̍ sɔ̍ɔ̍ŋgu̍u̍ wānāā wāā le̍nde̍ chōo̍ pɛ̍, a̍ si̍nā nyɛ᷅ 
pālāā Mɛ̄lɛ̄ka̍, ɔ̄ɔ̄ māsā bɛ̍ndōo̍ chō nda̍ tūsī chōo̍ wo̍? 

Sɔɔ̄ŋ̍ kɔl̄ kālu̍ŋ che᷅le̍ŋndo̍ŋ 
23Sɔ̄ɔ̍ŋ kɔ̄l kālu̍ŋ che᷅le̍ŋ wānāā kɔ̄l kālu̍a̍a̍ ā dīmi̍ wo̍ŋ mu̍ŋ cho̍ vɛ̄lɛ̄ mu᷅ŋ ni̍. Nūm 
māsāa̍, ō bɛ̄nda̍ mā si̍m wānā o̍ wānā kɔ̍ɔ̍lī o̍ sūɛ̍i̍ ni᷄ŋ te̍. 

24Tē wāŋndo̍ tɛ̄ɛ̄mbu̍u̍ sūɛ̍i̍ pɛ̍, ke᷅ ndu̍ di̍o̍o̍ mā ma̍l ndu̍ māā ō tɛ̄ɛ̄mbu̍u̍ i̍sɔ̍ɔ̍ le̍ 
le̍. Tē a̍ to̍sa̍ ke̍ŋ pɛ̍, wāŋnda̍ ā mēna̍ nu̍m, ndu̍yɛ̍ wāŋnda̍ o̍ lɛ̄ŋnde̍ ni̍ŋ bɛ̍ɛ̍ŋ mā 
tu᷄l nu̍m lēyɛ̄. 

25Kɛ̍ nūm māsa̍ cho̍ ho̍ō sa̍kpō, tē wāŋndo̍ ō tɛ̄ɛ̄mbu̍u̍ sūɛ̍i̍ pɛ̍, a̍ ha̍ndu̍ ndu̍ nyɛ̄ 
pālāa̍ chōo̍ le̍ ndi̍ wo̍, dɛ̍nɛ̍ kɛ̍ndɔ̄ɔ̍ ndu̍ wa᷅ le̍ nūm lɔ̍ɔ̍ o̍ lɔ̍ɔ̍ ni̍, ndu̍yɛ̍ mā sɔ̍la̍ vɛ̄lɛ̄ 
sa̍lāa̍ ta̍u̍ ta̍u̍. 

26Wāŋndo̍ dīōmndo̍ mūlīo̍o̍ o̍ nɛ̄ī sa̍kpō, ō chō māchūāā mɛ̄ɛ̍ wāŋndo̍ ō chɔ̄m 
nu̍a̍ā chāa̍ŋ ndɔ̍ kāālāa̍ a̍ ndu̍ kɔ̄ma᷄ŋndo̍ yɛ̍. 

27Tē a̍ ye̍e̍ma̍ tāŋgūllo̍ pɛ̍, lɔ̍ɔ̍pa̍ mā ta̍ŋgu̍l, bɛ̍ɛ̍ndi̍a̍ŋ fɛ̍ɛ̍ŋ nyɛ̍ kɛ̄ndɛ̄ kɛ̍ndɛ̄, ma̍ 
to̍sa̍ wa̍llo̍ mā sɔ̍la̍ nyɛ̄ dīa̍a̍. Tē ā nɔ̄ ni᷅ŋ nyɛ̄ dīa̍a̍ pɛ̍, a̍ ta̍ŋgu̍l chīɛ̄ī nūmndo̍. 

28Tɛ̍ndāl wāna̍ nya̍ chīɛ̄ɛ̄li̍āŋndo̍ se̍īlē lāka̍fāle̍ŋ te̍. Dīōm o̍ dīōm hūīyāā o̍ fu̍lā 
nu̍m o̍ sōndō le̍. 

29Di̍mī māā nyɛ̄ wāŋndo̍ ō tōsa̍l nu̍m ndo̍, nūm bɛ̍ɛ̍ mɛ̄ɛ̍ mā to̍sa̍l ndu̍ le̍, māā mɛ̄ɛ̍ 
mā mi̍ŋgu̍l ndu̍ māa̍ ko̍ŋ. 

30Pāa̍le̍ pi᷅lɛ̍, I̍ wa̍ hīōūwɔ̄ɔ̍, mi̍ ke̍e̍kū o̍ chīɛ̄ī wāna̍ īsīɛ̄lɛ̍i̍ pi᷅lɛ̍ ni᷄ŋ, o̍ nɔ̍ ho̍ō kɔ̄l kālu̍ 
o̍ kɔ̄l kālu̍ le̍ wo̍, ndu̍yɛ̍ a̍ o̍ kpe̍le̍ ndɔ̍ mākīle̍pīi̍yo̍ ni᷄ŋ. 

31Yɔ̄ɔ̍ŋ wa̍ ŋ̄ hīālāā chīɛ̍i̍ he̍ī a̍ kpe̍le̍ mākīle̍pīi̍yo̍ ho̍ō kpo̍u̍. Mi̍ bīllo̍ chūā chīɛ̍i̍ he̍ī 
a̍ kpe̍lo̍o̍ ho̍ō kpo̍u̍. Kpākīla̍ lāpōūla̍ wa̍ chīɛ̍i̍ he̍ī a̍ kpe̍le̍ mākīle̍pīi̍yo̍ ho̍ō lā bālāā 
la̍ŋ, lā wa̍ lā pūūsi̍ɛ̍i̍ kpo̍u̍. 

32Mɛ̄ɛ̍ ya̍ I̍ mɛ̍ɛ̍ndi̍a̍ŋ chi̍ɛ̍i̍ he̍ī, a̍ kpe̍lo̍o̍ ho̍ō, mi̍ sɔ̍lā pɛ̄ɛ̄kōo̍. 

33Tē wānā ye̍e̍ma̍ pɛ̍, hi̍ni̍ŋ mā di̍mi̍ āā, “I̍ lɔ᷅l lɔ̍ nyɛ̄ pɔ̄mbɔ̄.” Ka̍fa̍la̍ ba̍la̍ŋ mā lōm 
pēlo̍ŋ chōo̍ mā di̍mi̍ āā, “I̍ pɛ̍ŋgī wɔ̍.” 

34Bōōndi̍i̍ ŋ̄ chō wā īhīni̍ lɔ̍mā māŋ nde̍, bōōndi̍i̍ ke̍ŋ tāmbe̍i̍ ī chō nu̍m kpūwā ni̍, 
mɛ̄ɛ̍ wānā wɔ̍ɔ̍ŋndo̍ ō dēl nu̍a̍ā wāŋndo̍ chōo̍ le̍ ndu̍ nyɛ̄m ndɔ̍ŋ pōōndīa̍a̍ o̍ bā 
yɛ̍. Mɛ̄ɛ̍ wānā wɔ̍ɔ̍ŋndo̍ ō chīŋa̍la᷅ŋ nu̍a̍ā wāŋndo̍ a̍ nyɛ̄ī pīāāndūe̍i̍ o̍ bā le̍ ndu̍ 
nyɛ̄m ndɔ̍ŋ pōōndīa̍a̍ o̍ bā yɛ̍, le̍nde̍ bā hāvɛ̍i̍yo̍ ō kpūwā nu̍m ni̍. 

Pu̍lɔ̍wāā 25 

Tāle̍lā chēle̍ŋndā Sɔl̍ɔm̍ɔŋ̄ o̍ dim̍i ̍la̍ŋ 
1Tāle̍lā chēle̍ŋndā Sɔ̍lɔ̍mɔ̄ŋ o̍ di̍mi̍ vɛ̄lɛ̄ la̍ŋ, la̍ŋ la̍ cho̍ la᷅ŋ ni̍. Māsāa̍ Hɛ̄sɛ̄ki̍yā, o̍ 
wa̍ Chu̍dā wo̍ pūa̍a̍ nda̍ a̍a̍ to̍sā wa̍llo̍ o̍ tōŋgo̍ ndɔ̍ kɔ̍ɔ̍sɔ̍ɔ̍ ni᷄ŋ nda̍, nda̍ po̍o̍nyi̍a̍a̍ 
tāle̍la̍ŋ nda᷅ŋ ni̍. 

2Mɛ̄lɛ̄ka̍, bɛ̄ɛ̄le̍ŋ wāŋnda̍ ā kē ndu̍ ni̍, le̍ mɛ̄ɛ̍ o̍ cha̍ā sɔ̍ɔ̍ŋ vi̍o̍ŋɔ̄ɔ̍ yɛ̍. Māsāā 
bɛ̍ndūa̍a̍ yɛ̄, bɛ̄ɛ̄le̍ wāŋnda̍ kē nda̍ le̍ŋ, le̍ mɛ̄ɛ̍ nda̍ nɔ̄lā mā sīna̍ sɔ̄ɔ̍ŋ wa᷅ ŋ̍ 
vi̍a̍ŋna᷄ŋndo̍ŋ pɛ̄ŋgu̍ yɛ̍. 

3Wānā o̍ wānā nɔ̍lā mā si̍na̍ nyɛ̍ wa᷅ ma̍sā bɛ̍ndōo̍ o̍ kɔ̄l lo̍ le̍. Wānā o̍ wāna̍ nɔ̍la̍ 
pɛ̍ mā si̍na̍ mɛ̄ɛ̍ ha̍la̍a̍ ō chō hēlɔ̄ɔ̍ yɛ̍, ndu̍yɛ̍ mā si̍na̍ mɛ̄ɛ̍ lūmūŋ bɛ̄ndo᷄ŋ o̍ Pēe̍ 
Mɛ̄ŋmā Īhɛ᷄llo̍ ŋ̄ yīŋgi̍la̍ yɛ̍, mɛ̄ɛ̍ ā nɔ̄lā mā si̍na̍ nyɛ̍ wa᷅ ma̍sā bɛ̍ndōo̍ o̍ kɔ̄l lo̍. 

4Le̍ mī wāna̍ to̍sā wa̍llo̍ a̍ ka̍ni̍i̍ hu̍mbūe̍i̍ yo̍ ō tōsa̍ nyɛ̄ o̍ nyɛ̄ a̍ ka̍ni̍i̍ hu̍mbūe̍i̍, mī 
nyɛ̄ kōŋ ō dēndū nyɛ̄ kɛ̍ndɛ̄ kɛ̍ndɛ̄, mɛ̄ɛ̍ mā dīndi̍ ka̍ni̍i̍ hu̍mbūī kēŋ mā sōli̍ nɔ̍ɔ̍ 
lēni᷄ŋ kpo̍u̍. 

5Tē lā yēēma̍ pɛ̍, mī māsa̍ nyā bɛ̍ndōo̍, māsāle̍ ndɔ̄le̍ŋ lē wa̍ māsāle̍ tōnya̍, mɛ̄ɛ̍ lā 
fāŋa̍ wa̍nāā dɛ̍nɛ̍ wɔ̄ɔ̍ŋnda̍ ndu̍ īkɛ̄i̍. 

6Tē a̍ si̍m māsā bɛ̍ndōo̍ o̍ hɔ̄l pɛ̍, ku̍ā nūm pi̍la̍ hēēlū bɛ̄ndū ndu̍ o̍ hɔ̄l te̍. Chu̍a̍nu᷄ŋ 
māā ā chō wānā bɛ̍ndū bɛ̄ndū le̍. 

7-8Kāni̍ fo̍ndōle̍, ō bɛ̄ndā mā dīmu̍l nu̍m wāŋ bɛ̄ndūa̍a̍ o̍ hɔ̄l āā, “He̍l na̍nu᷄ŋ,” mbo̍ 
hīāū nu̍m tūsīo̍o̍ tōōlō. Ke̍lēŋā kɔ̄la̍ŋ sūɛ̍i̍ wāŋndo̍ chɔ̄mndo̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ le̍ 
nyɛ̄ ŋ̄ chē wo̍ le̍. Tē ō lo̍ o̍ ko̍ŋ pɛ̍, mī wāna̍ nya̍ chīɛ̄ɛ̄li̍āŋndo̍ ō hu᷄ŋ tɛ̍ndāl nu̍m 
se̍īle̍ŋ māā a̍ wɔ̍u̍, mbō tūsi̍ nu̍m si̍ɔ̍mbu̍la̍ŋ wāŋnda̍ o̍ hɔ̄l, ō yɛ̄ɛ̍nɛ̍ ŋ̄ yɔ̄ŋ yɛ̍? 

92Tē sūɛ̍i̍ ī kēēka᷅ŋ nya̍ tɛ̄ɛ̄ŋ nya̍ wāŋndo̍ pɛ̍, lā lo᷅ o̍ sūɛ̍i̍ ke̍ŋ chōo̍ mā ma̍l wānā 
che᷅le̍ŋ o̍ sūɛ̍i̍ ni᷄ŋ te̍. 

10Tē a̍ to̍sa̍ le̍nde̍ pɛ̍, tē wānā o̍ wānā tu̍e̍ī a̍ ndi̍ o̍kɔ̄ɔ̄ pɛ̍, si̍ɔ̍mbu̍la̍ŋ lā chō nu̍m 
bīyɔ̄ɔ̄ a̍ wānā ko̍ŋ. Ndu̍yɛ̍ bɛ̄ɛ̄le̍ wāŋnda̍ nda̍ a̍a̍ nɔ̍ le̍ nūm nde̍ŋ bɛ̍ɛ̍, ā ke᷅ lɛ̍ nu̍m 
le̍ŋ te̍. 

11Sūɛ̍i̍ tōnyɛ̍i̍ dīmīo̍o̍ a̍ te̍le̍ŋ i̍ nɔ̍ le̍ dīmi᷄ŋndo̍ wo̍, ō chō māchūāā mɛ̄ɛ̍ nda̍ 
bɛ̄ɛ̄ndīāā nu̍a̍ā nyɔ̄ɔ̍ ō kɛ̄ndɛ̄ kɛ̍ndɛ̄ a̍ ko̍o̍līi̍ye̍ mā kɛ̄si̍ ndu̍ o̍ nyɛ̄ nda̍ bɛ̄ɛ̄ndi̍a̍a̍ a̍ 
ka̍ni̍i̍ hu̍mbūe̍i̍yo̍ ni᷄ŋ yɛ̍. 

12Sīlā wāna̍ kɔ̄l kālo̍o̍, wānā o̍ wāna̍ ya̍ŋ ndu̍ nīla̍ŋ pɛ̍, ō chō nyɛ̄ kpe̍e̍kpe̍i̍ ō hīōū 
kēla̍ŋ lānīŋ ŋ̄ko̍o̍līi̍yo̍ŋ, ō hīōū nyɛ̄m yīīna᷄ŋ ba̍ā kālāŋ nda̍ tōōsīāā a̍ ko̍o̍līi̍ŋ kɛ̍ndɛ̄ 
kɛ̍ndɔ̍ŋ ndo̍ŋ. 

13Ki̍i̍la̍nɔ̍ wānā nɔ̍lā ho̍ō mā ti̍i̍nda̍ŋ ndo̍, mɛ̄ɛ̍ pāa̍le̍ ku̍a̍u̍wāā ŋ̄mālte̍ŋ lē wā nu̍a̍ā 
fūlāa̍ mā ke̍ wāŋnda̍ mɛ̄ŋmā nyūlūa̍ŋ mā sɔ̄la̍ yōōmūa̍ŋ yɛ̍, le̍nde̍ o̍ to̍sā ni̍ mī 
wānāa̍ ve᷅m ndu̍ wa̍ ā sɔ̄la̍ yōōmūa̍ŋ. Ki̍i̍la̍nɔ̍ wa̍ā le̍nde̍, mbō tōsa̍, mī māsānɔ̍ 
ndɔ̄ɔ̍ ō sɔ̄la̍ yōōmūa̍ŋ. 

14Wāna̍ pɛ̍ɛ̍lūŋ ho̍ō pɛ̄ɛ̄lɔ᷄ŋ fo̍ndōo̍, māā ō chō wānā ki̍a̍ā wāŋnda̍ nyɛ̄, kɛ̍ ō ke᷅ 
wa̍nā nyɛ᷅ le̍ wo̍, mɛ̄ɛ̍ pīɔ̍ɔ̍ ō hēl nu̍a̍ā kɛ̍ mī hūēīye̍ ī sūŋgū hɔ̄ŋndo̍ pīɔ̄ɔ̄ kōŋ ō se᷅ 
le̍ yɛ̍, le̍nde̍ wānā wa̍ā le̍nde̍ o̍ cho̍ ni̍. 

15Tē wānā wa̍ pɛ̍ wa̍nā bi̍u̍wa᷄ŋ, ā nɔ̄lā mā mu̍li̍ māsāa̍ kɔ̄llo̍ mbō tōsa̍ nyɛ̄ ŋ̄ dīmūl 
ndu̍ wo̍. Mɛ̄ɛ̍ o̍ mɛ̄ɛ̍ wāŋndo̍ ō wa̍ wa᷅na̍ ke̍ndū īsɔ̄ɔ̍ di̍mu̍l, dīōmndā kɛ̄ndɛ̄la̍ŋ ndu̍ 
dīmūllo̍, lā nɔ̄lā mī lā tōsa̍ mbō ya᷄ŋ nu̍m nīla̍ŋ. 

16Līa̍a̍ŋ yēēlāa̍ pi̍la̍ ma̍ ye̍e̍la̍ ni̍, kɛ̍ tē wānā wa̍ ma̍ŋ dīo̍o̍ pɛ̍, ā dē ma̍ŋ tūu̍le̍ŋ. Tē 
ā hi̍u̍ ma̍ŋ dīo̍o̍ pɛ̍, a̍ ku̍i̍si̍ ma̍ŋ. 

17Wāna̍ nya̍ chīɛ̄ɛ̄li̍āŋndo̍ kɔ̄la̍ŋ yīlɔ̄ɔ̍ bɛ̍ɛ̍, ō nɔ̄ tūu̍le̍ŋ. Tē a̍ hi̍u̍ ndu̍ kɔ̄la̍ŋ yīlɔ̄ɔ̍ 
chu̍ɛ̍i̍ chu̍ɛ̍i̍ pɛ̍, ō sāŋga̍ a̍ nūm, ndu̍yɛ̍ mbō tu᷄l nu̍m lēyɛ̄. 

18Se̍īlē lāka̍fāle̍ŋ wāŋndo̍ tɛ̄ndāllo̍ ō chō māchūāā mɛ̄ɛ̍ nda̍ lūāā nu̍a̍ā wāŋndo̍ a̍ 
yɔ̄m bīŋgīo̍o̍, kɛ̄lɛ̄ŋgāā mɛ̄ɛ̍ nda̍ lɔ̄wa̍ nu̍a̍ā wāŋndo̍ a̍ mūɛ̄ī fāŋnde̍, ɔ̄ɔ̄ mā vɛ̄ ndu̍ 
a̍ chīŋɔ̍le̍ sɛ̍ɛ̍mbīāā le̍ŋ le̍ ndu̍ dīyɔ̄ɔ̍ yɛ̍. 

19Wāna̍ wānā nɔ̍lā mā ti̍i̍nda̍ŋ te̍ wo̍ tīīnda᷄ŋndo̍ o̍ te̍le̍ŋ dɛ̍nɛ̍ pa̍lāa̍ ni᷄ŋ, ō chō 
māchūāā mɛ̄ɛ̍ wāŋndo̍ ō nɔ̄ nu̍a̍ā chīŋīī nɛ̄īyɛ̄i̍ mbō wa̍ kīndīo̍o̍ le̍ nyɛ̄ dīa̍a̍ 

tīāāmūū wo̍ yɛ̍, ɔ̄ɔ̄ mɛ̄ɛ̍ wāŋndo̍ pēlēi̍ ī yōm ndu̍ nu̍a̍ā mbō wa̍ kīndīo̍o̍ le̍ kɔ̄la̍ŋ a̍ 
pēlīī yōmi̍ɛ̍i̍ ke̍ŋ yɛ̍. 

20Wāŋndo̍ chō a̍ kɔ̄l tāmbɛ̍i̍yo̍, tē a̍ kɔ̍ che᷅l ndu̍ chōndu̍ŋ kɔ̄l kɛ̄ndɔ̍ŋ sōlūllo̍ pɛ̍, 
mɛ̄ɛ̍ ā chō māchūāā mɛ̄ɛ̍ hūēīyīī bɛ̄ndūe̍i̍ ī wā nu̍a̍ā wāŋndo̍ lēkɔ̄ɔ̍ a̍ te̍le̍ŋ īhūēīyo̍ 
mā sōli̍ ndu̍ dōmāa̍ lēkɔ̄ɔ̍ yɛ̍, ɔ̄ɔ̄ mɛ̄ɛ̍ nda̍ dūāū nu̍a̍ā wāŋndo̍ kōo̍ma̍ nɛ̍ya̍ŋ o̍ 
pāūwo̍ yɛ̍. 

21Tē yīa̍a̍ŋ mā wa̍ ya̍a̍mɔ̍ɔ̍ nu̍mndo̍ nɛ̄īyo̍ pɛ̍, ke̍ ndu̍ nyɛ̄ dīa̍a̍ mbō dē. Tē ō wa̍ a̍ 
bo̍lōlā vēsɛ̍i̍la̍ŋ pɛ̍, ke̍ ndu̍ ō ko᷄l. 

22Tē a̍ to̍sa̍ le̍nde̍ pɛ̍, si̍ɔ̍mbu̍la̍ŋ lā bīī ndu̍ ta̍u̍. Ndu̍yɛ̍ mī Mɛ̄lɛ̄ka̍ Ya̍a̍wɛ̄ɛ̄ o̍ fa̍nda̍ 
nu̍m le̍ nyɛ̄ ŋ̄ tōsa̍ ko̍ŋ ndo̍. 

23Mɛ̄ɛ̍ i̍ yɔ̍nūŋ nu̍a̍ā tē hūēīye̍ ī chɛ᷄ŋ ba᷅ lūāŋndo̍ pɛ̍ mī ī wa̍ tūūsōo̍, ī hīŋ a̍ pīɔ̍ɔ̍ 
kɔ̄ɔ̄lī yɛ̍, le̍nde̍ chōŋgūla̍ŋ lā hūŋ a̍ tu̍mbo̍o̍ kɔ̄ɔ̄lī ni̍. 

24Yɔ̄ŋi̍ ŋ̄ wa̍ a̍ wānā la̍nɔ̍ lāsɛ̄ɛ̄ŋi̍āŋndo̍ chīɛ̄ī ni̍ŋ yɛ̍, ō bɛ̄ndā mā wa̍ŋnu̍ŋ o̍ chīɛ̄ī 
chōo̍ cho̍o̍ wo̍ chōo̍ mā wa̍ŋnu̍ŋ ndo̍ŋ nu᷄m pīlɛ̍. 

25Yōōŋgū kɛ̄ndɛ̍ cha̍ŋ ho̍ō o̍ lɛ̄ŋnde̍ ni᷄ŋ la̍nda̍ŋ mbō kōma̍l wāŋndo̍ ndo̍, ō chō 
māchūāā mɛ̄ɛ̍ wāŋndo̍ ō wā nu̍a̍ā a̍ kōlɔ̄ɔ̄ īyēēma̍a̍ mbō sɔ̄la̍ mɛ̄ŋmā nyūlūa̍ŋ le̍ 
kōlɔ̄ɔ̍ yɛ̍. 

26Wāna̍ tōnya̍a̍ fāŋa᷄ŋndo̍ o̍ nɛ̄i̍ tōnya̍a̍ chōo̍, mbō tōl wānāā dɛ̍nɛ̍ wɔ̍ɔ̍ŋnda̍ kɔ̄ɔ̄lī, 
ō chō māchūāā mɛ̄ɛ̍ nda̍ dūāū nu̍a̍ā lōōlīo̍o̍ o̍ pēē pɔ̍mbɔ̄ɔ̍ mbō līnda̍ŋ li̍u̍ yɛ̍, ɔ̄ɔ̄ 
mɛ̄ɛ̍ nda̍ dūāū nu̍a̍ā nyɛ̄ wɔ̄ɔ̍ŋndo̍ o̍ so̍o̍ŋ māmɛ̄ŋndo̍ ni᷄ŋ, mī mɛ̄ŋmā māŋ mā 
tāmbu̍ yɛ̍. 

27Līa̍a̍ŋ yēēlāa̍ pi̍la̍ ma̍ ye̍e̍la̍ ni̍, kɛ̍ ō bɛ̄nda̍ mī wānā de᷅ vɛ̄lɛ̄ ma̍ŋ dīo̍ bɛ̍ndōo̍ mā 
hīōū bā le̍. Le̍nde̍ ko̍ni̍, bɛ̄ɛ̄le̍ŋ nāŋɔ̄ɔ̍ pi̍la̍ le̍ na̍ŋ ni̍, kɛ̍ ō bɛ̍ndā vɛ̍lɛ̄ mā hi̍u̍ 
chūānɔ᷄ŋ māā ā chō wāna̍ lēbɛ̄ɛ̄ bɛ̄ndū le̍. 

28Wāna̍ cho̍ ho̍ō, ō ti̍ū kɔ᷅l ndɔ̄ɔ̍ bā le̍ wo̍, ō chō māchūāā mɛ̄ɛ̍ chi̍o̍o̍ ō wā nu̍a̍ā a̍ 
sāāsāla̍ŋ lā bālāā kɛ̍ mā pēsi̍ pe̍si̍ sāāsāla̍la̍ŋ mī chi̍e̍e̍ ko̍ŋ ō wa̍ ni᷅ŋ ō nɔ̍ lɛ̍ lāsāāsā 
le̍ ndu̍ māndā le̍ yɛ̍. 

Pu̍lɔ̍wāā 26 

1Wānā o̍ wāna̍ cho̍ wāna̍ kɔ̄l kālu̍, a̍ yi̍yāŋ māā lōo̍ŋ ŋ̄ dēlī a̍ wɔ̄ɔ̄lē kālā ka̍lā le̍ŋ 
te̍, kɛ̄lɛ̄ŋgāā le̍ mā yi̍ya̍ŋ māā pīɔ̍ɔ̍ sīā a̍ wɔ̄ɔ̄lē kālā ka̍lā le̍ŋ. Mɛ̄ɛ̍ le̍nde̍ ko̍ni̍, wānā 
o̍ wa᷅na̍ cho̍ wāna̍ kɔ̄l kālu̍, a̍ yi̍yāŋ māā dīɔ̄mndo̍ ō sɔ̄lā bɛ̍ɛ̄le̍ŋ te̍. 

2Tē a̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ a̍ wāŋndo̍ le̍, ō mēna̍ nu̍m bɛ̍ɛ̍, sēndi̍ kōŋ ō bi̍ī nu̍m te̍. 
Sēndi̍ kōŋ, mɛ̄ɛ̍ yōūwa̍ ā hīāūnūŋ nu̍a̍ā o̍ hūēīye̍ ni̍ŋ cho̍o̍ cho̍o̍ mā wa̍ nyāānɔ᷄ŋ 
bɛ̍ndōo̍ ā che᷅l te̍ yɛ̍, le̍nde̍ o̍ hi̍a̍ū nu̍m chōo̍ ni̍. 

3So̍o̍, sīōndōōle̍ŋ le̍ cho̍ le̍ ndu̍ ni̍. Sōfɛ̍lɔ̍ɔ̍ nyɔ̄ɔ̍ nda̍ bāā ndu̍ o̍ sōndō ni̍, le̍ ndu̍ 
nyūmbɔ̄ɔ̍ bā o̍ nɔ̍ le̍ kɔ̄la̍ŋ ndo̍. Mɛ̄ɛ̍ le̍nde̍ ko̍ni̍, dīɔ̄mndo̍ bɛ̍ɛ̍, sīōndōōle̍ŋ le̍ cho̍ 
le̍ ndu̍ ni̍. 

4Tē dīɔ̄mndo̍ ō nyūna̍ nu̍m nyūnā īdīɔ̄mndo̍ pɛ̍, mu̍lūl ndu̍ mūlī īdīɔ̄mndo̍ le̍, nūm 
bɛ̍ɛ̍, yɔ̄ŋi̍ wāŋnda̍ ā chūa̍ nu̍m māā dīɔ̄mndo̍ ŋ̄ chō ni̍. 

5Tē dīɔ̄mndo̍ ō nyūna̍ nu̍m pɛ̍, mu̍li̍ ndu̍ dīōm, mɛ̄ɛ̍ o̍ si̍nā pɛ̍ŋgu̍ yɛ̍, yɔ̄ŋi̍ o̍ 
chu̍a̍nūŋ māā ō chō wāna̍ kɔ̄l kālu̍. 

6Wāna̍ o̍ wāna̍ ve᷅m dīɔ̄mndo̍ a̍ yōōŋgōo̍ pɛ̍, mɛ̄ɛ̍ ā chō māchūāā pēlūŋ nūmndo̍ŋ 
kīlī kīlīo̍o̍, tē ko̍ŋ te̍, ā chō māchūāā nyɛ̍ di̍ī wa̍nā wo̍ kōlɔ̄ɔ̍. 

7Dīōm kɔ̄l kālu̍ fu̍lā di̍ɔ̄mndo̍ o̍ sōndō wo̍, ō chō māchūāā nyɛ̄ fo̍ndō fu̍u̍ le̍ dīɔ̄m 
kōŋ, to̍fa̍ wɔ̍ ko̍, mɛ̄ɛ̍ nda̍ kīālū nu̍a̍ā wāŋndo̍ pēlēi̍ mī pēlīī bīŋgīī kēŋ ī wa̍ ī mālāā 
lɛ̄ŋ, ī nɔ̍ lɛ̍ kpe̍ku̍ o̍ kpe̍ku̍ le̍ yɛ̍. 

8Dīɔ̄mndo̍ bɛ̄ɛ̄le̍ŋ kīo̍o̍ ō chō māchūāā mɛ̄ɛ̍ wāŋndo̍ ō yīī nu̍a̍ā pōūwo̍ o̍ fa̍āŋnda̍a̍ 
ni᷄ŋ mbō kīndi̍ le̍ pōū kōŋ wūūwo̍, kɛ̍ ō ku̍ē le̍ yɛ̍. 

9Le̍ mī dīɔ̄mndo̍ ō sōō sūɛ̍i̍ kɔ̄l kālu̍e̍i̍, ō chō māchūāā mɛ̄ɛ̍ yūɛ̍i̍ ī hūāū nu̍a̍ā wānā 
ko̍lāā māmūɛ̄īyo̍ mī ī lūɛ̄ī ndu̍ o̍ bā yɛ̍. 

10Wānā ko̍lāa̍, kɛ̄lɛ̄ŋgāā wānā hi̍a̍u̍wa᷄ŋndo̍, wānā o̍ wāna̍ chu̍a̍ ndu̍ le̍ wa̍llo̍ pɛ̍, ō 
chō māchūāā mɛ̄ɛ̍ wāŋndo̍ ō wūū nu̍a̍ā chīŋɔ̍le̍ŋ o̍ hūēīye̍ ni᷄ŋ ō ve᷅ wa̍nā chɔ᷅ le̍ mī 
chīŋɔ̍le̍ le̍ŋ lē kɔ̍ yɔ̍ŋūl wāŋndo̍ yɛ̍. 

11Dīɔ̄mndo̍ mīŋgīo̍o̍ dīɔ̄mīī pīlɛ̍i̍ tōsāa̍, ō chō māchūāā mɛ̄ɛ̍ tūŋndo̍ ō kūīsī nu̍a̍ā 
mbō mīīŋgu̍ vɛ̄lɛ̄ kūīsī kālāa̍ dēēmbūūwo̍ yɛ̍. 

12Wānā o̍ wāna̍ chu̍a̍nu̍ŋ pɛ̍ māā ō chō wāna̍ kɔ̄l kālu̍, kɛ̍ ndu̍yɛ̍ ō cho̍ yɛ̍ wa᷅na̍ kɔ̄l 
kālu̍ le̍, wānā wa̍ā le̍nde̍, dīɔ̄mndo̍ ō nɔ̄ bɛ̍ɛ̍ ti̍i̍nda᷄ŋndo̍ mbo̍ hīāū ndu̍. 

13Wāna̍ sīɛ̄lɛ̍i̍yo̍ o̍ ye̍e̍mā ho̍ō kpe̍ku̍ le̍ wo̍, ndu̍ nɔ̍ dīmīo̍o̍ ni̍ āā, “Kpɔ̍kūŋndo̍ ō 
kūŋgu̍la̍ŋ wa̍a̍li̍o̍ō o̍ nɛ̄ī nda̍, wānā ku̍ē i̍nɛ̍ le̍. O̍ bɛ̍ɛ̄la̍ŋ bɛ̍ɛ̍ o̍ chō bālɔ̄ɔ̍, wānā fu̍lā 
o̍ bɛ̍ɛ̄ le̍.” 

14Mɛ̄ɛ̍ dīo̍o̍ ō wā nu̍a̍ā ō lāndāā a̍ ko̍ŋnjīi̍yo̍ŋ, ō kūā la̍chi̍ ō mīīŋgū kɔ̍ɔ̍lī yɛ̍, le̍nde̍ 
wāna̍ sīɛ̄lɛ̍i̍yo̍ ō mūlū mūlūŋ o̍ kpēlē ni̍. 

15Wāŋndo̍ ō pūm, mbō nɔ̄ sīɛ̄lɛ̍i̍yo̍ ha̍a̍a̍, nyɛ̄ dīa̍a̍ wa̍ ndu̍ īkɛ̄i̍, le̍ mbō chūa̍ ndu̍ 
bɛ̍ɛ̍ mbō dē ō nɔ̍lā le̍. 

16Wāna̍ sīɛ̄lɛ̍i̍yo̍ mbō yīya̍ŋ māā ō nɔ̄ kɔ̄l kālo̍o̍ mbo̍ hīāū wānāa̍ si̍lā ha̍ā wāŋnda̍ 
sīlālā kɔ̄l kālu̍la̍ŋ nda̍ ā ŋɔ̍mmɛ̍ū bɛ̍ɛ̍. 

17Sɛ̄ɛ̄ŋgi̍āŋ pi̍la̍a̍ kōmāllo̍ mā wo̍u̍ sōndōo̍ lēni᷄ŋ, ō chō māchūāā mɛ̄ɛ̍ wāŋndo̍ ō 
kōmāl nu̍a̍ā tūŋ o̍ si̍nā le̍ wo̍ mbō sāa̍ ndu̍ nīla̍ŋ yɛ̍. 

18-19Wāna̍ to̍sāl ho̍ō chāa̍ŋ ndɔ̍ kāŋgālāa̍ mbō dīmi̍ māā pīsu̍lta̍ŋ o̍ wa̍ ni̍ wo̍, ō 
chō māchūāā māā wānā se̍e̍mɛ̍i̍yo̍ o̍ chu̍ā ho̍ō chīŋɔ̍ma̍ lēyīŋnda̍ŋ mbō wūu̍ ma̍ŋ 
wāŋndā tɛ̄ɛ̄ŋ ndo̍. 

20Tē yɔ̄mnde̍ ve̍ o̍ yīŋ te̍, nyūmndo̍ yīŋndē lēŋ lē nyūm ni̍. Le̍nde̍ ko̍ni̍, nāa̍ 
chōŋgūlā cho̍ le̍, sɛ̄ɛ̄ŋgi̍āŋndā hi̍ū la̍chi̍ a̍ wāa̍ lo̍ŋ te̍. 

21Mɛ̄ɛ̍ yīŋnde̍ŋ lē wā nu̍a̍ā o̍ dɛ̄ŋgūltē pɔ̄mbu̍i̍i̍ni̍i̍, mī yīŋndē lēŋ lē bīī o̍ sūɛ̍ɛ̍ŋnde̍, 
mī lē sīmnu᷄ŋ yīŋndē bɛ̄ndū yɛ̍, ɔ̄ɔ̄ mɛ̄ɛ̍ yīŋnde̍ŋ lē bīī nu̍a̍ā o̍ yɔ̄mnde̍, mī lē 
sīmnu᷄ŋ yīŋndē cha̍la̍ŋ yɛ̍, le̍nde̍ wāna̍ lāsɛ̄ɛ̄ŋi̍āŋndo̍ ō kāndū sɔ̍ŋgɔ̄ɔ̍ ō pɔ̄mbɔ̄ ni̍, 
mī sɔ̍ŋgɔ̄ kōŋ ō sīmnu᷄ŋ o̍ bɛ̍ndū. 

22Wāna̍ lāchōŋgōo̍, chōŋgōo̍ yēēlāa̍ ndu̍ o̍ sōndō, nu̍a̍ wɔ̍ ko̍ mɛ̄ɛ̍ nyɛ̄ dīāā 
yēēlɛ̍i̍yo̍ ō wā nu̍a̍ā yɛ̍. Mɛ̄ɛ̍ wāŋndo̍ ō dīā nu̍a̍ā nyɛ̄ dīa̍a̍ mbō tīu̍ ndu̍ o̍ dīāllo̍ŋ 
ni᷄ŋ kpo̍u̍ yɛ̍, le̍nde̍ chōŋgōo̍ ō lōōlōō ndu̍ o̍ ŋ̄dīāl ni̍. 

23Yīya᷄ŋ wɔ̄ɔ̍ŋndo̍ nɔ̄ɔ̍ o̍ kɔ̄l a̍ wāŋndo̍, mā vīāŋ mā dīmūl wa̍nā ko̍ŋ dīōmndā 
kɛ̄ndɛ̄la̍ŋ, ō chō māchūāā mɛ̄ɛ̍ wāŋndo̍ ō chūāū nu̍a̍ā kpɛ̍ɛ̍nɛ̍i̍ pūūlūīī fo̍ndūe̍i̍, 
mbō nīŋgi̍la̍ ndi̍ o̍ kɔ̄ɔ̍ cha̍le̍ŋ cha̍le̍ŋ bɛ̍ndū yɛ̍. 

24Ya̍a̍mɔ̍ɔ̍nɔ̍ nu̍mndo̍, tūūlā wɔ̄ɔ̍ŋnda̍ŋ lā wā ndu̍ o̍ kɔ̄l a̍ nūm mbō vēŋ kpi̍ŋ, mbō 
sūāā sɔ̍ɔ̍ŋ kɛ̍ndɔ᷄ŋ nāa̍ nūm chu̍a̍. 

25Le̍la̍ŋ, ā yɔ̍ŋ bɛ̍ɛ̍ mī wānā wa̍ā le̍nde̍ o̍ so̍ō sɔ̄ɔ̍ŋ kɛ̍ndɔ᷄ŋ nāa̍ nūm chu̍a̍, la̍a̍la̍ŋ a̍ 
ndu̍ le̍, yīya᷄ŋnda̍ dɛ̍nɛ̍ wɔ̍ɔ̍ŋnda̍ŋ lā wā ndu̍ lā pīāā o̍ kɔ̄l cha̍ a̍ nūm. 

26Yīya᷄ŋ wɔ̍ɔ̍ŋ wa᷅ ndu̍ o̍ kɔ̄l lo̍ mbō vēŋ ndu̍ kpi̍ŋ a̍ kāŋgālāa̍ tōsāa̍. Kɛ̍ dɛ̍nɛ̍ wɔ̍ɔ̍ŋ 
o̍ cho̍ tōsā wo̍ ndu̍, fūlāa̍ kpe̍nde̍ke̍le̍, mī wānā o̍ wānā che᷅. 

27Wānā o̍ wāna̍ tu̍u̍lu̍l chāa̍ŋ ndɔ̍ so̍o̍ŋ dɛ̍nɛ̍ wɔ̍ɔ̍ŋndo̍ pɛ̍, ndu̍ pi̍la̍ de᷅l le̍ni̍ŋ ni̍. 
Wānā o̍ wāna̍ ki̍ndi̍ pɛ̍ le̍ chāa̍ŋ nu̍m pōū lūsu̍lɛ̍i̍yo̍ nyīndɔ̄ɔ̍ chōo̍, ndu̍ pōū kōŋ ō 
mīīŋgū cho̍o̍ ni̍. 

28Lɔ̍ɔ̍pa̍ wāŋndo̍ ō dīmī cho̍ōla̍ŋ a̍ nūm o̍kɔ̄ɔ̄ mbō yɔ̄ŋu̍l nu̍m a̍ sōndō, ō tūl nu̍m 
fɛ̍lɛ̍ŋ le̍yɛ̍. Wāŋndo̍ ō wā nu̍m hēēlōo̍ a̍ sōndō mbō tɛ̄ɛ̄mbu̍u̍ nu̍m. 

Pu̍lɔ̍wāā 27 

1Wānā o̍ wānā ki̍a̍lū yōŋgāa̍ a̍ pāa̍le̍ sīɔ̄dīi̍le̍ŋ o̍kɔ̄ɔ̄ le̍, fo̍ndōle̍, a̍ si̍nā mɛ̄ɛ̍ pāa̍le̍ 
sīɔ̄dīi̍le̍ŋ lē wā ni̍ŋ yɛ̍ le̍. 

2Ō bɛ̄ndā mī wa̍nā che᷅le̍ŋ ō sāŋga̍la̍ nu̍m, mbo̍ hīāū nūm pi̍la̍ sāŋgāla᷄ŋndo̍. Wānā 
che᷅le̍ŋ pɔ̍, o̍ cho̍ mīāllo̍ a̍ nu̍m ndo̍, ndu̍ sa̍ŋga̍la̍ nu̍m, kɛ̍ nūm pi̍la̍ sa̍ŋgāla᷄ŋ te̍. 

3Pōūwo̍, nyɛ̄ lūsu̍lɛ̍i̍yo̍ o̍ cho̍ ni̍, si̍o̍ōŋnde̍ bɛ̍ɛ̍ le̍nde̍ ko̍ni̍, nyɛ̄ lūsu̍lɛ̍i̍yo̍ i̍ cho̍ ni̍. 
Kɛ̍ māmɔ̄ɔ̄ dīɔ̄mndo̍ ō mām wa̍nā wo̍, nyɛ̄ kōŋ ō lūsu̍l ō hīōū nyɛ̄m sālā tīɔ̍ɔ̍ŋ mu᷅ŋ. 

4Tu̍mbo̍o̍ wɔ̄ūle̍ŋ pi̍la̍ o̍ wɔ̍u̍ ni̍. Kɔ̄l tūūwo̍, mɛ̄ɛ̍ mɛ̄ŋmā hūna᷄ŋ mā chō nu̍a̍ā nyɛ̄ 
tɛ̄ɛ̄mbāā yɛ̍, le̍nde̍ o̍ cho̍ ni̍. Kɛ̍ sɔ̄ɔ̍ŋ sa̍lā tīɔ̍ɔ̍ŋndo̍ŋ mu᷅ŋ kpo̍u̍, nyɛ̍ wɔ̍u̍ mbo̍ hīāū 
kpo̍u̍ wo̍ cho̍ pāŋālāa̍ ni̍. 

5Wāŋndo̍ sūɛ̍i̍ wɔ̍ɔ̍ŋnde̍ tōsāa̍ mā mi̍ŋgi̍ ndu̍ o̍ nɛ̄ī wāŋnda̍ kpo̍u̍ o̍ hɔ̄l, ndu̍ hi̍o̍ū 
nāŋɔ̄ɔ̄ a̍ wāŋndo̍ kāālāa̍ o̍ kɔ̄l ni̍ŋ, kɛ̍ a̍ chɔ᷅m wa̍nā ko̍ŋ māā a̍ ka̍a̍la̍ ndu̍ le̍. 

6Chāa̍ŋ nūm kpe̍e̍kpe̍i̍yo̍, ō yɔ̄ŋu̍l nu̍m bɛ̍ɛ̍, a̍ chu̍ē ndi̍ bɛ̍ɛ̍ māā īsɔ̄ɔ̍ le̍, kɛ̍ 
ya̍a̍mɔ̍ɔ̍nɔ̍ nu̍m ndo̍ ndu̍, ā yɔ̍ŋ bɛ̍ɛ̍ mbō wa̍ nu̍m kɔ̄mā kɔ̄mīa̍ŋndo̍, le̍ nu̍m 
chɔ̄mndo̍ māā ō kāāla̍ nu̍m, pu̍ɛ̍ɛ̍nu̍ŋ a̍ ndu̍ le̍. 

7Tē wāŋndo̍ ō pīm pɛ̍ nyɛ᷅ kɛ̄ndɛ̄ kɛ̍ndɛ̄, līa̍a̍ŋ bɛ̍ɛ̍, ō ye̍e̍mā mbō dē ma̍ŋ te̍. Kɛ̍ 
wāna̍ yīa̍a̍ŋ mā chō ho̍ō nɛ̄īyo̍ wo̍, nyɛ̄ dīāā lōlɛ̍i̍yo̍ bɛ̍ɛ̍, yēēlāa̍ o̍ ye̍e̍lā ndu̍ o̍ 
so̍ndō ni̍. 

8Wāna̍ ma᷅l ho̍ō cha᷄lta̍ ndɔ̄la̍ŋ mbō kūɛ̄nu᷄ŋ na̍a̍ che᷅le̍ŋ ndo̍, ō chō māchūāā mɛ̄ɛ̍ 
yōūwo̍ ō mɛ̄ī nu̍a̍ā wāa̍ŋndē ndɔ̄le̍ŋ mbō kūɛ̄nu᷄ŋ na̍a̍ che᷅le̍ŋ yɛ̍. 

9Mɛ̄ɛ̍ chūɛ̄īya̍ŋ a̍ si̍ɛ̍ndīi̍ya̍ŋ mā tōsā nu̍a̍ā mī wānā na̍ŋ kɔ̄l lɛ̍, le̍nde̍, sīlā chāa̍ŋ 
nūm o̍ si̍lā nu̍m a̍ kɔ̄l ndɔ̄ɔ̍ kpo̍u̍ wo̍ ō tōsā ni̍ mā na̍ŋ kɔ̄l ni̍. 

10Kɛ̍ɛ̄ chāa̍ŋ nu̍m, kɛ̄lɛ̄ŋgāā fi̍nyā nūm chāa̍ŋ ndɔ̄, le̍ wānāyɛ̍i̍ nūmnde̍ le̍. Tē dɛ̍nɛ̍ 
pa̍lāa̍ ō kōma̍l nu̍m pɛ̍, ō bɛ̍ndā mā mɛ̍i̍ chāa̍ŋ nu̍m, mā kūɛ̄ o̍ wānāya᷅ŋ nu̍mndo̍ŋ 
ndo̍ le̍ mālāa̍ le̍. Chāa̍ŋ nu̍m nya̍ chīɛ̄ɛ̄li̍āŋndo̍, ō mālā nu̍m mbo̍ hīāū wānāyɛ̍ī 
nūmnde̍, i̍ cho̍ la̍nda̍ŋ a̍ nūmnde̍. 

11Wa̍ wa᷅na̍ kɔ̄l kālu̍ po̍ nūu̍, mā to̍sa̍ mī na̍ŋ kɔ̄l. Ko̍ŋ to̍sā ni̍, wānā o̍ wāna̍ ki̍ndi̍ 
le̍ ya̍ chūa̍a̍ chɔ̍dɔ̄ pɛ̍, I̍ sɔ̍la̍ nyɛ̄ ya̍ I̍ mu̍lī ndu̍ dīōm ndo̍. 

12Wāna̍ kɔ̄l kālo̍o̍ ō nɔ̄lā mbō chēnu᷄ŋ kpūndɔ̍ɔ̍ ndu̍ lāchī, mbō kpɛ̄kpɛ̍la̍ ndu̍. Kɛ̍ 
wāna̍ nɔ̍ kɔ̍l kālu̍ bɔ̍ɔ̍ le̍ wo̍ ndu̍, ō lō kɔ᷅la̍ŋ mbō kɔ̍ de᷅l o̍ kpūndɔ̍ɔ̍ ni᷄ŋ. 

13Tē mīāllo̍ nɔ̄ le̍ nu̍m pāāwāa̍ pɛ̍, mī wāŋndo̍ tāāni̍ ndu̍, di̍mu̍l wa̍nā ta̍a̍nīāā kōŋ 
mbō ke̍ nu̍m dōma̍ ndɔ̄ le̍cho̍ō wo̍ lāndēi̍. Dōmā ko̍ŋ ō lo̍ nu̍m o̍ bā ha̍a̍a̍ mī wānā 
ko̍ŋ ō pāāwa̍ nu̍m nyɛ̄ mīāl kōŋ ō nɔ̄ le̍ nu̍m pāāwāa̍ wo̍. 

14Wāna̍ nya̍ chīɛ̄ɛ̄li̍āŋndo̍ pēnāa̍ sa̍lāa̍ dɔ̄wɔ̄ɔ̍ chōo̍ cho̍o̍ kpe̍le̍ŋ kpe̍le̍ŋ, nu̍a̍ā o̍ 
yi̍yāŋ ni̍ māā mēnāa̍ ŋ̄ chō ndu̍ ni̍. 

15Wānā la̍nɔ̍ lāsɛ̄ɛ̄ŋi̍āŋndo̍ chīɛ̄ī ni̍ŋ, mɛ̄ɛ̍ pīɔ̍ɔ̍ ō wā nu̍a̍ā sīa̍a̍ mī to̍ŋto̍ŋnda̍ŋ mā 
wa̍ dēlīo̍o̍, mā ki̍o̍lū kɔ̍ɔ̄ le̍ yɛ̍, le̍nde̍ sɛ̄ɛ̄ŋgi̍āŋndā o̍ chu̍ū pɔ̍nɔ̍ɔ̍ la̍ŋ lā ki̍o̍lū kɔ̍ɔ̍lī 
le̍ ni̍. 

16Tē wānā nɔ̍lā hu̍e̍īye̍ kpāā pɛ̍, māā ī hɔ᷅ŋ te̍, ɔ̄ɔ̄ mā nɔ̍la̍ mā pe̍e̍ŋ chu̍ɛ̍īya̍ŋ o̍ bā 
cha̍ mā cho᷅ŋ te̍ pɛ̍, mɛ̄ɛ̍ ā nɔ̄lā mā kpa̍a̍ ndu̍. 

17Chīli̍ŋnde̍ ndi̍ chi̍ɛ̍ɛ̍ŋā chi̍li̍ŋnde̍ chāa̍ŋ ndɔ̍ ni̍. Le̍nde̍ ko̍ni̍, wāŋndo̍ pɛ̍ɛ̍kū 
wa᷅ŋndo̍ ni̍. 

18Tē wānā cha̍a̍ yɔ̄m māfi̍kīi̍yo̍ bīyɔ̄ɔ̄ pɛ̍, ā dē fi̍kīi̍ma̍ ndūa̍ŋ. Bu̍ɛ̍īyo̍, tē a̍ cha̍a̍ 
māsānɔ̄ nu̍mndo̍ bīyɔ̄ɔ̄ pɛ̍, nūm bu̍ɛ̍ī kōŋ a̍ sɔ̍la̍ bɛ̄ɛ̄le̍ŋ. 

19Mɛ̄ɛ̍ ŋ̄ tōfāŋ nu̍a̍ā o̍ mɛ̄ŋnda̍ŋ ni᷄ŋ, mā chēnu᷄ŋ nu᷅m pi̍la̍ yɛ̍, le̍nde̍ kɔ̄l nūmndo̍ ō 
chɔ̄m nu̍m wāna̍ su̍u̍ ŋ̄ chō wo̍ ni̍. 

20Mɛ̄ɛ̍ chi̍e̍e̍ pi̍ɔ̍m o̍ cho̍ nu̍a̍ā ō pe᷅ a̍ wāŋ vīlɛ̍i̍ya̍ le̍ yɛ̍, le̍nde̍ yēēmɛ̍i̍ wāna̍ chi̍o̍o̍ ī 
chō ni̍, mɛ̄ɛ̍ mɛ̄ɛ̍ wāŋndo̍ ō sɔ̄la̍, hīōūwɔ̄ɔ̍ lāchī a̍ yēēmāa̍ kɛ᷅. 

21Ko̍o̍līi̍ye̍ ni̍, ka̍ni̍i̍ hu̍mbūe̍i̍ ni̍, a̍ yīŋnde̍ŋ nda̍ tōfā mu̍ŋ ni̍, le̍ sīnāa̍ tē ŋ̄ chō ŋ̄ 
kɛ̄ndɛ̄. Wāna̍ chi̍o̍o̍ yɛ̄, sāŋgālā wāŋndā chīe̍e̍ya̍ ā sāŋgālā ndu̍ wo̍, ndu̍ cho̍ tōfā 
ndɔ̄ɔ̍ ni̍, tē ō chō wānā kɛ̍ndɛ̄, tē ō cho̍ wa̍nā kɛ̍ndɛ̄ le̍. 

22Dīɔ̄mndo̍, lɔ̍ɔ̍ ndu̍ bɛ̍ɛ̍ mā kūɛ̄ le̍ ndu̍ dīyɔ̄ɔ̍, a̍ nɔ̍lā mā to̍sa̍ mī dīɔ̄mīī ndūɛ̍i̍ ī 
chūū le̍. 

23Tē wānā ma̍ndāā lāchɔ̄lōo̍ ŋ̄ chō ni̍, ha̍ndu̍ sa̍ā nu̍mnda̍ a̍ nāūwāā nūmnda̍ 
hɔ̄lte̍ŋ kɔ̄ɔ̄lī, mā bīī nda̍ nyɛ̄ kɛ̄ndɛ̄ kɛ̍ndɛ̍. 

24Kāni̍ fo̍ndōle̍, sūllo̍ ndu̍ ndu̍, ō cho̍ nyɛ̍ cho̍ le̍ fɛ̍ɛ̍ŋ a̍ fɛ̍ɛ̍ŋ te̍. Le̍nde̍ ko̍ni̍, lēmāsā 
o̍ lēmāsā le̍ cho̍ le̍ fɛ̍ɛ̍ŋ a̍ fɛ̍ɛ̍ŋ te̍. 

25Tē a̍ chi̍i̍ bīl pūīyāa̍ kīōlɔ̄ɔ̄ le̍ chɔ̄lūāā nūmnda̍ mī ō sɛ̄nɛ̄īyo̍ ō wa̍ pūīyo̍ pɛ̍, a̍ kɔ̍ 
ki̍o̍lū ho̍ō o̍ pēmbo᷄ŋ hōlnɔ᷄ŋndo̍. 

26Tē a̍ chi̍i̍ pɛ̍, a̍ ki̍li̍ ni̍ko̍ sa̍ā nu̍mnda̍ yīīŋnde̍ le̍ nyɛ̄ chūɛ̄ɛ̄na᷄ŋndo̍ sɔ̄lāa̍ a̍ ndi̍, 
ndu̍yɛ̍ mā sɔ̍la̍ nyɛ̄ sɔ̄lāa̍ o̍ chūīŋāā nūmnda̍ ni᷄ŋ, o̍ ko̍ŋ, mā pēndū lɛ̄ŋnde̍ŋ a̍ nyɛ̄ 
sɔ̄lāā kōŋ. 

27Ndu̍yɛ̍ o̍ ko̍ŋ kɔ̍ɔ̍lī, ā nɔ̄lā mā sɔ̍la̍ mɛ̄ɛ̄mā chūīŋnda̍ŋ ta̍u̍ ta̍u̍ le̍ nyɛ̄ nyā di̍a̍a̍, 
nūm ni̍, a̍ yu̍ŋgu̍ nu̍mndo̍, ndu̍yɛ̍ a̍ bu̍ɛ̍i̍yāā nūm a̍ la̍a̍ndūa̍a̍. 

Pu̍lɔ̍wāā 28 

1Wāna̍ dɛ̍nɛ̍ wɔ̍ɔ̍ŋndo̍, mī wānā o̍ wānā o̍ ve̍ ndu̍ bɛ̍ɛ̍ tōūwɔ̄ɔ̄ le̍, mbō nyāānu̍ŋ. 
Kɛ̍ wāna̍ tōnya̍a̍ ndu̍, mɛ̄ɛ̍ kpɔ̍kūŋndo̍ ō chō nu̍a̍ā vīsī kɔ̄l sīmūlāā yɛ̍, le̍nde̍ o̍ cho̍ 
ni̍. 

2Tē lɛ̄ŋnde̍ŋ lē wa̍ lɛ̄ŋndē yɔ̄ŋ wɔ̄ɔ̍ŋ pɛ̍, māsāā yɛ̍ yi̍a̍a̍ nda̍ ke̍e̍kū lɛ̍ŋndē lēŋ chōo̍ 
ni̍. Kɛ̍ tē wāna̍ nɔ̍ kɔ̄l kālo̍o̍ ndu̍yɛ̍ mbo̍ nɔ̄ tāāsi̍o̍o̍ wo̍ ō wa̍ lɛ̄ŋnde̍ŋ chīla̍ŋ pɛ̍, 
lɛ̄ŋndē lēŋ kpāāyāa̍ le̍ sɔ̍lā ni̍, ndu̍yɛ̍ mī lē hīōū lāchī a̍ wāa̍ lɛ̄ŋndē kpāāyā. 

3Tē wānā ta̍mbɛ̍i̍yo̍ ō sīmnu᷄ŋ ma̍sāa̍ pɛ̍, mbō tūsi̍ wānāā tāmbɛ̍i̍ya̍ nyɛ̄ pālāa̍ 
chōo̍, ō chō mā chūāā mɛ̄ɛ̍ pīɔ̍ɔ̍ ō hūŋ nu̍a̍ā a̍ kpāāyā bɛ̍ndōo̍ mbō tɛ̄ɛ̄mbu̍u̍ 
tɔ̄lɔ̄ɔ̄la̍ŋ yɛ̍. 

4Wānāa̍ kɛ̍ɛ̄ le̍ sāwāa̍ chūa̍a̍ wa̍, nda̍ sa̍ŋgālā wa̍nāā dɛ̍nɛ̍ wɔ̍ɔ̍ŋnda̍ ni̍. Kɛ̍ wānā o̍ 
wāna̍ chu̍ā sa̍wāa̍, sīmūllo̍ nda̍ sīmūl wa̍nāā dɛ̍nɛ̍ wɔ̍ɔ̍ŋnda̍ ni̍. 

5Wānāā dɛ̍nɛ̍ wɔ̍ɔ̍ŋnda̍, ā nɔ̍ si̍nā pɛ̄ŋgu̍ a̍ sa̍kpōyɛ̍ī o̍kɔ̄ɔ̄ le̍. Kɛ̍ wānāa̍ so̍o̍lūū 
Mɛ̍lɛ̄ka̍ Ya̍a̍wɛ̄ɛ̄ wa̍, nda̍ nɔ̄ sīnā pɛ̄ŋgo̍o̍ a̍ sa̍kpōyɛ̍ī o̍kɔ̄ɔ̄ nyɛ̄ kɛ̄ndɛ̄ kɛ̍ndɛ̄. 

6Ō bɛ̄ndā mī wānā wa̍ ō tāmbɛ̍i̍ kɛ̍ mī kēlālā nūmnda̍ lā wa̍ sa̍kpō, mbo̍ hīāū wāa̍ 
ō sūlāā kɛ̍ ndu̍yɛ̍ kēlālā nūmnda̍ lā ve᷅ sa̍kpō le̍. 

7Chūā o̍ chūā nu̍m to̍sa̍ nyɛ̄ sāwāa̍ ō dīmi̍ wo̍ pɛ̍, mɛ̄ɛ̍ chūā kɔ̄l kālo̍o̍ cho̍ ko̍ŋ ni̍. 
Kɛ̍ chūā o̍ chu̍a̍ yɛ̍ɛ̄ nāāŋa᷅ŋndo̍ a̍ wānāā mālāā lākpūndi̍a̍a̍ pɛ̍, chūā kōŋ ō ke̍ fi̍nyā 
ndɔ̍ si̍ɔ̍mbu̍la̍ŋ. 

8Wānā o̍ wa᷅na̍ nu̍u̍wa̍ sūllo̍ o̍ wāŋnda̍ ka̍fāla̍ŋ tōsāllo̍ o̍ wɔ̄ŋgūla̍ŋ ni᷄ŋ pɛ̍, wāŋnda̍ 
wɔ̄ŋgūla̍ŋ ba̍a̍ kīlūllo̍ mbō hīōū mɛ̄ɛ̍ o̍ nɔ̍ le̍ nda̍ kīlūllo̍ yɛ̍ pɛ̍, sūl wāā le̍nde̍, 
wānāa̍ ma̍lā wa̍nāā tāmbɛ̍i̍ya̍ wa̍, nda̍ wānā ko̍ŋ ō chūūŋgi̍a̍l su̍l kōŋ ni̍. 

9Wānā o̍ wāna̍ kɛ̍ɛ̍ le̍ nyɛ̄ sāwāa̍ ō dīmi̍ wo̍ tōsāa̍ pɛ̍, wānā wa̍ā le̍nde̍ pīɛ̄īlē 
ndɔ̄le̍ŋ, Mɛ̄lɛ̄ka̍ ye̍e̍mā bɛ̍ɛ̍ mbō ya᷄ŋ nde̍ŋ lānī le̍. 

10Wānā o̍ wāna̍ to̍sa̍ pɛ̍, mi̍ wāna̍ tōnya̍a̍ ō fāŋa̍ŋ o̍ nɛ̄i̍ tōnya̍a̍ chōo̍ mbō tōsa̍ yɔ̄ŋ 
wɔ̄ɔ̍ŋndo̍, wānā ko̍ŋ dēlɔ̄ɔ̍ o̍ de᷅l o̍ so̍o̍ŋ ndu̍ pi̍la̍ o̍ tu̍u̍nu̍ŋ ndo̍ ni᷄ŋ ni̍. Kɛ̍ wāna̍ cho̍ 
ho̍ō, ō nɔ̍ sɔ᷅ŋ o̍ sɔ̄ŋ te̍ wo̍, dɛ̍nɛ̍ kɛ̍ndɔ̄ɔ̍ ndu̍ cho̍ nyɛ̄m ke᷅ŋ o̍ sɔ̍lā wo̍ŋ ni̍. 

11Wānā su̍lāa̍ mbō chūānu̍ŋ māā ō chō wāna̍ kɔ̄l kālu̍. Kɛ̍ wānā ta̍mbɛ̍i̍ nɔ̍ ho̍ō kɔ̄l 
kālo̍o̍ wo̍, mbō nɔ̄la̍ mbō fūla̍ kɔ̄l kālu̍ wānā su̍lāā kōŋ kɔ̄ɔ̄lī. 

12Tē wānāā kɛ̄ndīa̍a̍ ā sīmnu᷄ŋ wa̍nāā kpāāyā pɛ̍, wānā o̍ wānā o̍ dɔ̍u̍nu᷄ŋ nya̍a̍le̍. 
Kɛ̍ tē wānāā dɛ̍nɛ̍ wɔ̍ɔ̍ŋnda̍ ā su᷄l o̍ lēmāsā pɛ̍, sɔ̄ɔ̄ndīa̍ŋndo̍ wāŋnda̍ ā sɔ̄ɔ̄ndi̍a̍ŋ 
ni̍. 

13Wānā o̍ wāna̍ ve᷅ŋ yɔ̄ŋndɔ̄ wɔ̍ɔ̍ŋndo̍ pɛ̍, mbō kɛ̍ɛ̍ ndu̍ chɔ̄ɔ̄mūūwo̍, ō sɔ̍lā dɛ̍nɛ̍ 
kɛ̍ndɔ̄ɔ̍ o̍ yōōmū ndɔ̄ɔ̍ ni᷄ŋ te̍. Kɛ̍ wānā o̍ wāna̍ chɔ̍ɔ̍mu̍u̍ yɔ̄ŋ ndɔ̄ wɔ̍ɔ̍ŋndo̍ pɛ̍ 
ndu̍yɛ̍ mbō pɛ̄ŋgi̍ ndu̍ tōsāa̍, tūīīnɔ᷄ŋndo̍ Mɛ̄lɛ̄ka̍ ō tūīīnūŋ ndu̍ īnyīɛ̍ɛ̍ ni̍, mbō ma᷄l 
ndu̍ le̍ ndu̍. 

14Wānā o̍ wāna̍ ke̍ Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ le̍ te̍le̍ŋ o̍ te̍le̍ŋ pɛ̍, wānā ko̍ŋ ō pɛ̄l tɔ̄nɔ̄. 
Kɛ̍ wānā o̍ wāna̍ to̍sa̍ bōllē kālāle̍ŋ pɛ̍, o̍ kpūndɔ̍ɔ̍ ni᷄ŋ wānā wa̍ā le̍nde̍ o̍ mɛ̍ɛ̍lū ni̍. 

15Mɛ̄ɛ̍ kpɔ̍kūŋndo̍, ɔ̄ɔ̄ vīsī bīyāa̍ ō bālū nu̍a̍ā vīsīa̍a̍ kɔ̄ɔ̄lī hɛ̍ū hɛ̄ū le̍ nda̍ bīyɔ̄ɔ̍ yɛ̍, 
le̍nde̍ wāna̍ kɔ̄l vēsɛ̍i̍yo̍ o̍ wa᷅ ho̍ō wāŋnda̍ chōo̍ ma̍sāa̍ wo̍, ō wā wa̍nāā tāmbɛ̍i̍ya̍ 
chōo̍ ni̍. 

16Wāna̍ cho̍ wāŋnda̍ chōo̍ ma̍sāa̍ wo̍, tē ō kɛ̄ɛ̍ kɔ̄l kālo̍o̍ nɔ̄ɔ̍ pɛ̍, māsa̍ kɔ̄l vēsɛ̍i̍ 
tu̍sī wa᷅ŋnda̍ nyɛ̄ pālāa̍ chōo̍ wo̍ o̍ wa᷅ ni̍. Wānā o̍ wāna̍ wo̍ le̍ nyɛ̄ sɔ̄lāā lāka̍fāa̍ 
dīo̍o̍ wāŋndo̍ o̍ bā pɛ̍, vīōūwɔ̄ɔ̍ o̍ vi̍a̍ū yo̍o̍mū ni̍. 

17Wānā o̍ wāna̍ tɛ̍ɛ̍mbu̍u̍ sāwa̍ di̍mi̍ māā wānā di̍ī wa᷅na̍ chi̍o̍o̍ le̍ wo̍ pɛ̍, mbo̍ 
nyāānu᷄ŋ, wānā ko̍ŋ ō lo̍ o̍ nyāānɔ᷄ŋ ko̍ŋ ni᷄ŋ mbō vī, wānā o̍ wānā ma̍lā ndu̍ le̍. 

18Wānā o̍ wānā kēlālā ndɔ̄la̍ŋ lā chō sa̍kpō, mbo̍ wā ō nɔ̍ sɔ᷅ŋ o̍ sɔ̄ŋ te̍, chīndāa̍ 
wānā wa̍ā le̍nde̍ o̍ sɔ̍lā ni̍. Kɛ̍ wānā o̍ wānā kēlālā ndɔ̄la̍ŋ lā sēndu̍ le̍, dɛ̍nɛ̍ pa̍lāa̍ 
wānā wa̍ā le̍nde̍ o̍ sɔ̍lā o̍ lēpīlɛ̍ ni᷄ŋ ni̍. 

19Wānā o̍ wāna̍ cho̍ wānā to̍sāā wa̍li̍ īchīɔ̍ɔ̍ ō kālā ka̍lā, wāna̍ nɔ᷅ nyɛ̄ dīa̍a̍ ta̍u̍ o̍ 
ko̍nda̍ wo̍ o̍ wa᷅ ni̍. Kɛ̍ wānāa̍ ba̍lūŋ ha̍ā bālɔ᷄ŋ fo̍ndōo̍ ā to̍sā nyɛ᷅ o̍ nyɛ̄ le̍ wa̍, o̍ 
tāmbe̍i̍ ni᷄ŋ nda̍ mɛ̍ɛ̍lū ni̍. 

20Wāna̍ cho̍ ho̍ō sa̍kpō o̍ nyɛ̄ o̍ nyɛ̄ ni᷄ŋ ndo̍, sa̍lā bɛ̄ndōo̍ pīla̍ Mɛ̄lɛ̄ka̍ ō dūāū ndu̍ 
ni̍. Kɛ̍ wānāa̍ ye̍e̍mā ha̍ā yēēmā bɛ̄ndōo̍ le̍ sūllo̍ sɔ̄lāa̍ o̍ chɔ̍ chɔ̍ ni̍ŋ nda̍, dɛ̍nɛ̍ 
pa̍lāa̍ nda̍ sɔ̄lā ni̍. 

21Yɛ̍ yi̍ɔ̍ɔ̍ chɔ̄mndo̍ wāŋnda̍ tɛ̄ɛ̄ŋ o̍ sūɛ̍i̍ ni᷄ŋ mā si̍m wāŋndo̍ ō pīlɛ̍ kɔ̄ɔ̄lī, ō bɛ̄nda̍ 
le̍. Kɛ̍ wāŋnda̍ ā pūm, mī nyɛ̄ dīāā tāa̍ni̍ŋndo̍ ō tōsa̍ mā tōsa̍ sūɛ̍i̍ wɔ̍ɔ̍ŋnde̍. 

22Wāna̍ ye̍e̍mā ho̍ō nyɛ̄ o̍ nyɛ̄ le̍ ndu̍ pīlɛ̍ wo̍, ō yēēmā mbō sɔ̄la̍ sūllo̍ o̍ chɔ̍chɔ̍ 
bɛ̍ndū ni᷄ŋ. Mbō pūɛ̄ɛ̄nu̍ŋ le̍ sīnāa̍ māā tāmbe̍i̍ ī chō ndu̍ chūmndo̍. 

23Tē wāŋndo̍ tɛ̄ɛ̄mbu̍u̍ sūɛ̍i̍ pɛ̍ mā mi̍ŋgi̍ ndu̍ o̍ nɛ̄ī, mā chɔ̍m ndu̍ nyɛ̄ o̍ nɔ̍ le̍ tōsāa̍ 
wo̍, nūm wāna̍ mi̍ŋgī ndu̍ ko̍ŋ o̍ nɛ̄ī yo̍, nyīnā cha̍a̍ ŋ̄ sɔ̄lā ta̍u̍ ta̍u̍ ni̍. Ndu̍ hi̍o̍ū 
bɛ̄ndā, a̍ wāŋndo̍ sāŋgālāa̍ sāŋgālā lāchōōwāa̍. 

24Wānā o̍ wāna̍ yɔ̍ŋ fi̍nyā ndɔ̍ kɛ̄lɛ̄ŋgāā kāla̍ ndɔ̍ vīīle̍ŋ pɛ̍, mbō dīmi̍ māā ō cho̍ 
su̍ɛ̍i̍ wɔ̍ɔ̍ŋ te̍ o̍ to̍sa̍ le̍ pɛ̍, wānā wa̍ā le̍nde̍, nda̍ wānāa̍ ke̍ī ha̍ā nyɛ̄m wāŋnda̍ 
tɛ̄ɛ̄mbūūwo̍ wa̍, wānāā pīli̍a̍a̍ nda̍ chō ni̍. 

25Wāna̍ lēhɔ̄llo̍, sɔ̍ŋgɔ̄la̍ŋ o̍ ma᷅l wa᷅ŋnda̍ tɛ̄ɛ̄ŋ ni̍. Kɛ̍ wāna̍ du̍a̍ū ho̍ō tīīnda᷄ŋ ndɔ̄ɔ̍ 
o̍ Mɛ̍lɛ̄ka̍ Ya̍a̍wɛ̄ɛ̄ ni̍ŋ ndo̍, dɛ̍nɛ̍ kɛ̍ndɔ̄ɔ̍ o̍ sɔ̍lā ni̍. 

26Wānā o̍ wāna̍ dɔ̍ū tīīnda᷄ŋndo̍ o̍ ndu̍ pi̍la̍ ni̍ŋ pɛ̍, dīɔ̄mndo̍ wānā ko̍ŋ ō chō ni̍. Kɛ̍ 
wānā o̍ wāna̍ ba̍lu̍ o̍ kɔ̄l kālo̍o̍ ni᷄ŋ pɛ̍, chīndāa̍ yōōmū ndɔ̄ɔ̍ ō chīndā ni̍. 

27Wānā o̍ wāna̍ ke̍ wānā ta̍mbɛ̍i̍yo̍ pɛ̍, a̍ ve᷅ o̍ bā hāvɛ̍i̍ ni̍ŋ le̍ nyɛ̄ o̍ nyɛ̄ le̍. Kɛ̍ wānā 
o̍ wāna̍ che᷅ wānā ta̍mbɛ̍i̍yo̍ pɛ̍, ma̍ mūlī hɔ̄lāā nūmnda̍ īkɛ̄i̍, yɔ̄ŋi̍ ŋ̄ māla̍ ndu̍, 
sēndi̍la̍ŋ la̍ŋ la̍ wa᷅ nu̍m chōo̍ ni̍. 

28Tē wānāā dɛ̍nɛ̍ wɔ̍ɔ̍ŋnda̍ ā su᷄l o̍ lēmāsā pɛ̍, sɔ̄ɔ̄ndīa̍ŋndo̍ wāŋnda̍ ā sɔ̄ɔ̄ndi̍a̍ŋ ni̍. 
Kɛ̍ tē wānāā dɛ̍nɛ̍ wɔ̍ɔ̍ŋāā kāŋ ā vī pɛ̍, wānāā tōnya̍a̍ ā kūi̍ ta̍u̍ ta̍u̍. 

Pu̍lɔ̍wāā 29 

1Wānā o̍ wānā wāŋnda̍ kīndi̍ pɛ̍ le̍ ndu̍ mīŋgīo̍o̍ o̍ nɛ̄ī le̍ te̍le̍ŋnda̍ fa̍ŋgā fa̍ŋgā, kɛ̍ 
mbō tōsa̍ bōllē kālāle̍ŋ mbō kɛ̄ɛ̍ wāŋnda̍ dīōm pɛ̍, wānā wa̍ā le̍nde̍, nyɛ̄ pālāa̍ o̍ 
sɔ̍lā o̍ lē pīlɛ̍ ni᷄ŋ ni̍. Ndu̍yɛ̍ nyɛ̄ ndɔ̄ pa̍lāa̍ ō nɔ᷅ chi̍e̍i̍ chīēī le̍. 

2Tē wānāā tōnya̍a̍ ā su᷄l o̍ lēmāsā pɛ̍, wāŋnda̍ ā dɔ̄ɔ̄nu᷄ŋ nya̍a̍le̍. Kɛ̍ tē wānāā dɛ̍nɛ̍ 
wɔ̍ɔ̍ŋnda̍ ā wa̍ wāŋnda̍ chōo̍ la̍ma̍sā pɛ̍, wāŋnda̍ bīī mɔ̍nɛ̍i̍. 

3Wānā o̍ wānā ka̍a̍la̍ kɔ̄l kālo̍o̍ pɛ̍, wānā wāā le̍nde̍, kɔ̄llo̍ fi̍nyā ndɔ̄ o̍ na᷅ŋ a̍ ndu̍ 
ni̍. Wānā o̍ wāna̍ di̍mi̍ pɛ̍ māā wānāā tīāmāa̍, nda̍ cho̍ nāāŋa᷅ŋāā ndūa̍a̍ ni̍, nyɛ̄ o̍ 
nyɛ̄ wānā ko̍ŋ ō nūūwa̍, ō che᷅l ndu̍ o̍ bā le̍, hīōūwɔ᷄ŋndo̍ o̍ hi̍a̍u̍nūŋ wa̍nāā tīāmāā 
kāŋ kɔ̄ɔ̄lī ni̍. 

4Māsa̍ cho̍ lɛ̄ŋnde̍ŋ chīla̍ŋndo̍ tē ō wa̍ pɛ̍ sa̍kpō, kpāāyāa̍ lɛ̄ŋndē ndɔ̄le̍ŋ lē sɔ̄lā ni̍. 
Kɛ̍ tē ō wa̍ māsā bi̍yāā lālūɛ̄īyɔ̄ɔ̄ ni᷄ŋ wa᷅ŋnda̍ o̍ lābā pɛ̍, tɛ̄ɛ̄mbūūwo̍ o̍ tɛ̍ɛ̍mbūū 
lɛ̍ŋndē lēŋ ni̍. 

5Wānā o̍ wāna̍ sa̍ŋga̍la̍ chāa̍ŋ ndɔ̍ sāŋgālā lāchōōwāa̍ pɛ̍, yāŋɔ̄ɔ̄le̍ŋ o̍ cho̍ chāa̍ŋ 
ndɔ̄ ko̍ŋ yēŋ ndo̍ ni̍. 

6Wānāā dɛ̍nɛ̍ wɔ̍ɔ̍ŋnda̍, mī yɔ̄ŋ nda̍ wɔ̍ɔ̍ŋndo̍ ō ye᷄ŋ nda̍ yāŋɔ̄ɔ̄le̍ŋ. Kɛ̍ wānāā 
kɛ̄ndīa̍a̍ nda̍ nda̍, mā wānu᷄ŋ a̍ kɔ̄ltā kɛ̄ndɛ̄, mā sōli̍ chōndu̍ŋ kɔ̄l kɛ̄ndɔ᷄ŋ. 

7Wāna̍ tōnya̍a̍ ndu̍ bu̍u̍lāŋ ni̍, māā wānā ta̍mbɛ̍i̍yo̍ ō sɔ̍la̍ di̍ ndɔ̄ɔ̍. Kɛ̍ wāna̍ dɛ̍nɛ̍ 
wɔ̍ɔ̍ŋndo̍ ndu̍ bu̍u̍la̍ŋ bɛ̍ɛ̍ a̍ ī wāā le̍nde̍ o̍kɔ̄ɔ̄ le̍. 

8Wānāa̍ cho̍ ha̍ā ā nɔ̍ bu̍u̍la̍ŋ le̍ wānā o̍ wānā le̍ wa̍, mā tōsa̍ mī chi̍o̍o̍ kpo̍u̍ o̍ 
hi̍i̍lu̍ŋ. Kɛ̍ wānāa̍ nɔ̍ kɔ̄l kālo̍o̍ wa̍ nda̍, mɛ̄ɛ̍ o̍ mɛ̄ɛ̍ wāŋnda̍ ā dɔ̄ɔ̄nu̍ŋ tu̍mbe̍, tōsāa̍ 
nda̍ tōsā ni̍ mā pɔ̄lu̍l lākɔ̄l. 

9Tē wāna̍ kɔ̄l kālo̍o̍ ō bīī se̍ī dīɔ̄mndo̍ pɛ̍ mā kūɛ̄ kɔ̍ɔ̍sɔ̍ ko̍ŋ, dēŋīo̍o̍ ko̍ni̍ dīɔ̄mndo̍ 
ō chō wā ni̍, mbō mām wa᷅na̍ kɔ̄l kālo̍o̍, o̍ ko̍ŋ, kɔ̄l nyūlū o̍ kɔ̄l nyūlū ō lu̍e̍ī nda̍ 
tɛ̄ɛ̄ŋ te̍. 

10Wānā o̍ wāna̍ cho̍ wānā di̍yāā ŋ̄wāŋndā chīe̍e̍, yɛ̄le̍ŋ o̍ tu᷅l wa̍nāa̍ cho̍ sa̍kpō wa̍ 
ni̍, ndu̍yɛ̍ nɛ̄īla̍ŋ o̍ nu̍u̍wā le̍ wānāa̍ to̍sā sɔ̍ɔ̍ŋ kɛ̍ndɔ᷄ŋ nda̍ dīūwo̍ ni̍. 

11Dīɔ̄mndo̍ tē ō dɔ̄ɔ̄nu᷄ŋ tu̍mbe̍ pɛ̍, ō nɔ̍lā mbō tīu̍ kɔ̄l ndɔ̄ɔ̍ bā le̍. Kɛ̍ wāna̍ kɔ̄l kālo̍o̍ 
ndu̍ ndu̍, ō dɔ̄ɔ̄nu̍ŋ bɛ̍ɛ̍ tu̍mbe̍, ō nɔ̄lā mbō tīu̍ kɔ̄l ndɔ̄ɔ̍ bā. 

12Tē wāna̍ cho̍ wāŋnda̍ chīla̍ŋ ndo̍ ō ya᷄ŋ chōōlā wāŋnda̍ ā dīmūl ndu̍ la̍ŋ nīla̍ŋ 
pɛ̍, wāŋ bɛ̄ndūa̍a̍ wa᷅ ndu̍ wa̍llo̍ o̍ bā bɛ̄ŋgu̍ wa̍ kpo̍u̍, wānāā dɛ̍nɛ̍ wɔ̍ɔ̍ŋnda̍ nda̍ 
sīmnūŋ ni̍. 

13Wānāā tāmbɛ̍i̍ya̍ ni̍, wānāa̍ tu̍sī wa̍nāā tāmbɛ̍i̍ya̍ nyɛ̄ pālāa̍ chōo̍ wa̍ ni̍, nda̍ 
vēllāa̍ vēllē kpo̍u̍, ā nɔ̄ nyɛ̄ pīlɔ̍ɔ̍ ho̍ō kpe̍. Ndu̍ yɔ̍nūŋ ni̍, māā nda̍ kpo̍u̍, Mɛ̄lɛ̄ka̍ 
Ya̍a̍wɛ̄ɛ̄ o̍ ke̍ nda̍ hɔ̄lta̍ŋ le̍ chɔ̄ɔ̍. 

14Māsā o̍ māsā bɛ̍ndu̍ cho̍ lɛ̄ŋnde̍ŋ chīla̍ŋ, tē ō wa̍ pɛ̍ sa̍kpō o̍ māsāle̍ ndɔ̄le̍ŋ ni᷄ŋ, 
di̍la̍ wānāā tāmbɛ̍i̍ya̍ ā nɔ̄ le̍ sɔ̄lāa̍ la̍ŋ, mbō tōsa̍ mā sɔ̄la̍ la̍ŋ pɛ̍, māsā wa̍ā le̍nde̍, 
vīōūwɔ̄ɔ̍ o̍ vi̍a̍ū o̍ māsāle̍ŋ chōo̍ ni̍. 

15Chūāāmbɔ̄ɔ̍ sūɛ̍i̍ wɔ̍ɔ̍ŋnde̍ tōsāa̍ mā lɔ̄ɔ̄ ndu̍, ndu̍yɛ̍ mā mi̍ŋgi̍ ndu̍ o̍ nɛ̄ī, ō tōsā 
mī chūāāmbɔ̄ kōŋ ō sɔ̄la̍ kɔ̄l kālo̍o̍. Kɛ̍ chūāāmbɔ̄ nda̍ māl ho̍ō o̍ bā ndɔ̄ɔ̍ chōo̍, nyɛ̄ 
o̍ ye̍e̍mā le̍ tōsāa̍ wo̍, ndu̍ o̍ to̍sā ni̍ wo̍, chūāāmbɔ̄ wāā le̍nde̍, si̍ɔ̍mbu̍la̍ŋ o̍ tu̍sī 
ka̍la̍ ndɔ̍ ni̍. 

16Tē wānāā dɛ̍nɛ̍ wɔ̍ɔ̍ŋnda̍ ā su᷄l o̍ lēmāsā pɛ̍, dɛ̍nɛ̍ wɔ̍ɔ̍ŋndo̍ ō hīōū lāchī a̍ kūīyo̍. 
Kɛ̍ wānāā dɛ̍nɛ̍ wɔ̍ɔ̍ŋāā wāā le̍nde̍, chɔ̄ɔ̍ wānāā tōnya̍a̍ ā chā ni̍, mī dɛ̍nɛ̍ pa̍lāā ō 
kōma̍l nda̍. 

17Tē chūā nūmndo̍ tōsa̍ sūɛ̍i̍ wɔ̍ɔ̍ŋnde̍ pɛ̍, tu̍si̍ ndu̍ nyɛ̄ pālāa̍ chōo̍ le̍ ndu̍ mīŋgīo̍o̍ 
o̍ nɛ̍i̍. Tē a̍ to̍sa̍ le̍nde̍ pɛ̍, ā nɔ̄lā mā kēlū yōŋgāa̍ a̍ chūā wāā le̍nde̍. Chūā wāā 
le̍nde̍, ō to̍sā mī si̍ɔ̍mbu̍la̍ bi̍ī nu̍m te̍. 

18Bā o̍ bā wāŋnda̍ nɔ̍ wa᷅na̍ di̍mu̍l nda̍ yōōŋgu̍ cha᷅ŋ o̍ Mɛ̄lɛ̄ka̍ lo̍ wo̍ le̍, wānāa̍ wa᷅ 
o̍ fo̍ndāŋ kōŋ nda̍, bā nda̍ yēēmā le̍ wānɔ᷄ŋndo̍ chōo̍ wo̍, ndu̍ ko̍ni̍ nda̍ wānūŋ 
cho̍o̍ ni̍. Kɛ̍ wānā o̍ wāna̍ to̍sa̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍ le̍ tōsāa̍ wo̍ pɛ̍, wānā 
ko̍ŋ ō pɛ̄ tɔ̄nɔ̄ɔ̍. 

19Bu̍ɛ̍īyo̍, sūɛ̍i̍ sōndūe̍i̍ su̍e̍e̍ nāa̍ ndu̍ chu̍a̍, ī nɔ̍lā mī ī mīŋgi̍ ndu̍ o̍ nɛ̄ī le̍. Mā sōō 
nāa̍ ndu̍ chu̍a̍ mbō sīna̍ nu̍m pɛ̄ŋgu̍, kɛ̍ ō tu̍i̍ī nu̍m dīōm te̍. 

20Wānā o̍ wāna̍ hi̍u̍ kēlēŋāa̍ a̍ sōndō pɛ̍ te̍i̍, wānā wa̍ā le̍nde̍, dīɔ̄mndo̍ ō nɔ̄ bɛ̍ɛ̍ 
ti̍i̍nda᷄ŋndo̍ mbo̍ hīāū ndu̍. 

21Bu̍ɛ̍i̍ cho̍ nu̍m wa̍llo̍ o̍ bā wo̍, tē a̍ bi̍i̍lu̍ ndu̍ bōōndi̍i̍ o̍ cho̍ chūāāmbɔ̄ ve̍ pɛ̍, a̍ 
tɛ̍ɛ̍mbu̍u̍ ndu̍ tē ō hu᷄ŋ su᷅l pɛ̍, ō chūu̍ nu̍m kɔ̄l tāmbɛ̍i̍yo̍. 

22Wānā o̍ wāna̍ cho̍ wānā du̍a̍u̍na᷄ŋ tu̍mbe̍, kpūndɛ̍la̍ŋ o̍ ma᷅l ni̍. Ndu̍yɛ̍ wānā o̍ 
wāna̍ nɔ̍ kɔ̄l bīŋgīo̍o̍ pɛ̍, yɔ̄ŋndā wɔ̄ɔ̍ŋnda̍ŋ pīla̍ o̍ to̍sā ni̍. 

23Wāna̍ yōŋgāa̍, yōŋga̍ ndɔ̄ɔ̍ ndu̍ tu̍sī ndu̍ tōōlō ni̍. Kɛ̍ wānā o̍ wāna̍ tu̍si̍ŋ pɛ̍, 
bɛ̄ɛ̄le̍ŋ o̍ sɔ̍lā ni̍. 

24Wānā o̍ wāna̍ na̍a̍ŋa᷅ŋ a̍ vīīnɔ̄ɔ̍ pɛ̍, wānā ko̍ŋ, ō tu᷄l yōōmū ndɔ̍ ndu̍ pi̍la̍a̍ lēyɛ̄. 
Kāni̍ fo̍ndōle̍, tē vīīnɔ̄ ko̍ŋ ō tōsa̍ īsɔ̄ɔ̍ pɛ̍, mā lɔ̄ɔ̄ wānā ko̍ŋ se̍īle̍ŋ, wānā ko̍ŋ ō 
mēnāŋ ma̍ me̍na᷄ŋ, kɛ̍ ō fe̍ŋāŋ vi̍i̍nɔ̄ ko̍ŋ kɔ̄ɔ̄lī le̍. 

25Sīōōŋnde̍ nɔ̄ɔ̍ le̍ wāŋndo̍, nyɛ̄ kōŋ mbō sīmnu᷄ŋ ya̍ŋɔ̄ɔ̄le̍ŋ le̍ nūm. Kɛ̍ wānā o̍ 
wāna̍ dɔ̍ū tīīnda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ pɛ̍, wāa̍ ŋ̄ wānūŋ o̍ bā nūmndo̍ chōo̍ 
yɛ̍lɛ̍kɛ̍lɛ̍ɛ̍ ni̍, nyɛ̄ o̍ nyɛ̄ yɔ̍nūŋ a̍ nūm te̍. 

26Wānā o̍ wānā ye̍e̍ma̍ māā wāna̍ cho̍ wāŋnda̍ chīla̍ŋndo̍ ō chɔ̍ ndu̍ nyīnā. Kɛ̍ 
wāna̍ nɔ̍lā mbō wa̍ wāŋnda̍ tɛ̄ɛ̄ŋ sa̍kpō, di̍ wāŋnda̍ nɔ̄ le̍ sɔ̄lāa̍ wo̍ mbō ke̍ nda̍ wo̍, 
wānā ko̍ŋ ndu̍ pīlɛ̍ kpe̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

27Wāna̍ cho̍ o̍ tōnya̍a̍ chōo̍ wo̍, yɛ̄le̍ŋ o̍ tu᷅l wa᷅na̍ lāka̍fāa̍ ni̍. Ndu̍yɛ̍ le̍nde̍ ko̍ni̍, 
wāna̍ dɛ̍nɛ̍ wɔ̍ɔ̍ŋndo̍, yɛ̄le̍ŋ o̍ tu᷅l wa᷅na̍ cho̍ sa̍kpō wo̍ ni̍. 

Pu̍lɔ̍wāā 30 

Dīōmndā A̍ kɔɔ̄ ̄o̍ so̍ō la̍ŋ 
1Po̍ pi᷅lɛ̍ wa̍ dīōla̍ŋ āā A̍kɔ̄ɔ̄, po̍ Cha̍kɛ̄ɛ̄ wo̍, dīōmndā o̍ so̍ō, mi̍ lā wā māā lāyōōŋgū 
la̍ŋ, la̍ŋ la̍ cho̍ la᷅ŋ ni̍. Wānāā o̍ di̍mu̍l dīōmnda̍ŋ nda᷅ŋ nda̍ nda̍ cho̍ I̍tīɛ̄l nda̍ Yu̍kāl 
ni̍. Dīōmndā la̍ŋ la̍ cho̍ la᷅ŋ. 

2Dīɔ̄mīī ya̍ I̍ nɔ̍ ve̍, I̍ bɛ̍nda̍ bɛ̍ɛ̍ mī wa̍ ō vēēlāā māā wāna̍ chi̍e̍e̍ le̍. Sīnā pɛ̄ŋgu̍ 
wāna̍ chi̍o̍o̍ ō nɔ̄ wo̍, ya̍ I̍ nɔ̍ ndu̍ kpo̍so̍ŋ te̍. 

3I̍ pɛ̍ɛ̍ku̍ i̍sɔ̍ɔ̍ o̍ īsɔ̄ɔ̍ kɔ̄l kālu̍ le̍. Ndu̍yɛ̍ I̍ si̍nā nyɛ᷅ o̍ nyɛ̄ a̍ Mɛ̄lɛ̄ka̍ Dīāndāa̍ o̍kɔ̄ɔ̄ le̍. 

4Kāni̍ bɛ̍ɛ̍, ō nɛ̄ɛ̍nɛ̍ he̍l lɛ̄ ni᷅ŋ o̍ fo̍nda᷄ŋ Mɛ̄lɛ̄ka̍a̍, ndu̍yɛ̍ mbo̍ tūāl vɛ̄lɛ̄ lɛ̄ŋ na̍nu᷄ŋ? 

Ō nɛ̄ɛ̍nɛ̍ nɔ̍lā yɛ̍, mbō chūūŋgi̍a̍a̍ hūēīye̍, mbō bīī ndi̍ o̍ bā? 

Ō nɛ̄ɛ̍nɛ̍ nɔ̍lā yɛ̍, mbō sīmbū mɛ̄ŋnda̍ŋ o̍ dōmāa̍ ni᷄ŋ? 

Ō nɛ̄ɛ̍nɛ̍ ha̍ndu̍ yɛ̄ pɛ̄ŋgu̍la̍ŋ chɛ̍ chɛ̍ nāa̍ chi̍e̍ēŋndo̍ ho̍ō ō nɔ̄ mbō mɛ̄ɛ̄lu̍ wa̍? 

Ɔ̍ɔ̄ wānā ko̍ŋ dīōla̍ŋ, kɛ̄lɛ̄ŋgāāle̍ ɔ̍ɔ̄ po̍ ndɔ̄ɔ̍ dīōla̍ŋ? Lā chɔ᷄m ndɔ̍ ya̍, tē lā sīnā pɛ̍. 

5Dīōm o̍ di̍o̍m fu̍la̍ Mɛ̄lɛ̄ka̍ o̍ sōndō, tōnya̍a̍ o̍ wa᷅ ni̍. Ndu̍yɛ̍ wānāa̍ hu᷅ŋ nāa̍ ndu̍ 
chu̍a̍ le̍ nda̍ māndāa̍ wa̍, māndāa̍ o̍ ma̍ndā nda̍ ni̍, mɛ̄ɛ̍ nyɛ̄ pūa̍a̍ chɔ̄ūwa̍ ā sɔ̄ŋgā 
o̍ bā māā bōo̍ bɛ̍ndū wo̍, ō māndā nda̍ nu̍a̍ā o̍ chɔ̄ūwo̍ ni᷄ŋ yɛ̍. 

6Lā ha̍ndū nyɛ̄ o̍ nyɛ̄ o̍ nyɛ̄ Mɛ̄lɛ̄ka̍ ō dīmi̍ wo̍ chōo̍ le̍. Tē lā hāndu̍ nyɛ̄ o̍ nyɛ̄ o̍ nyɛ̄ 
lēchōo̍ pɛ̍, ō chō nya̍ mīŋgī o̍ nɛ̄ī, ndu̍yɛ̍ mbō chɔ᷄m māā lā chō wānāā lāchōōwā. 

Tāle̍la̍ chɔɔ̍l̍u̍ dīmiŋ᷄nda̍ŋ 
7Mɛ̄lɛ̄ka̍ Ya̍a̍wɛ̄ɛ̄, sɔ̄ɔ̍ŋ ŋ̄ mūu̍ŋ ya̍ I̍ ye̍e̍ma̍ ni̍ mā to̍sa̍l la̍. Ndu̍yɛ̍ yāndi̍i̍, lɔ̍ɔ̍pa̍ mī 
vi᷅, I̍ ye̍e̍ma̍ mā to̍sa̍l la̍ sɔ̄ɔ̍ŋ mu̍ŋ. Sɔ̄ɔ̍ŋ mu̍ŋ cho̍ mu᷅ŋ ni̍. 

8To̍sa̍ I̍ wa᷅ wānā di̍mīāā lāchōō, ndu̍yɛ̍ mī wa̍ wāna̍ lāka̍fā le̍. O̍ ko̍ŋ kɔ̍ɔ̍lī, mā to̍sa̍ 
I̍ wa᷅ wānā su̍lāā le̍, ndu̍yɛ̍ I̍ wa᷅ vɛ̄lɛ̄ wānā ta̍mbɛ̍i̍ le̍. Kɛ̍ mā ke̍ ya̍ ō ya̍ I̍ di̍ā o̍ 
pāa̍le̍ŋ ni᷄ŋ ndo̍. 

9Kāni̍ tē I̍ hi̍u̍ nɔ̄ɔ̍ pɛ̍ ta̍u̍, I̍ ku̍ɛ̄ le̍ nu̍m kīɔ̍ɔ̍, I̍ di̍mi̍ māā I̍ si̍nā nu̍m Mɛ̄lɛ̄ka̍ Ya̍a̍wɛ̄ɛ̄ 
le̍. Tē I̍ ta̍mbu̍ vɛ̄lɛ̄ pɛ̍, I̍ ku̍ɛ̄ le̍ vīīle̍ŋ yɔ̄ŋndo̍, o̍ ko̍ŋ, nūm Mɛ̄lɛ̄ka̍ nūu̍ I̍ to̍sa̍ dīōlā 
nūmnda̍ŋ lā tāmbu̍ lābɛ̄ɛ̄. 

10Wānā o̍ wānā di̍mī dīōmndā wɔ̄ɔ̍ŋnda̍ŋ a̍ bu̍ɛ̍ī pi̍la̍a̍ o̍kɔ̄ɔ̄ nāa̍ māsānɔ̍ ndɔ̄ɔ̍ chūā 
le̍. Yɔ̄ŋi̍ bu̍ɛ̍ī kōŋ ō mēna̍ nu̍m mā sɔ̍la̍ sāŋgāa̍ le̍ nyɛ̄ ŋ̄ tōsa̍ wo̍. 

11Wāŋnda̍ ā pūm mā mēna̍ fi̍nyāa̍ ve̍lū nda̍ wa̍ po̍, ndu̍yɛ̍ kālāa̍ ndāa̍ bɛ̍ɛ̍ ā nɔ̍lā 
mā lōōnu̍ŋ a̍ kɛ̄ndɛ̄i̍ kālāa̍ ndāā ka̍ŋ mā dɔ̄ū nda̍ sa̍lā le̍. 

12Wāŋnda̍ ā pūm mā chūānu̍ŋ māā ā chō ā dīāndāā wa̍la̍ŋ o̍ kāa̍la̍ ndāla̍ŋ ni̍ŋ. Kɛ̍ 
ā ve᷅ a̍ di̍a̍ndāā le̍, ā wānūŋ o̍ nɔ̍ɔ̍lɛ̍i̍ a̍ ka̍a̍lā ndālāŋ ni᷄ŋ. 

13Wāŋnda̍ ā pūm tōfāa̍ o̍ yōŋgā bɛ̍ndōo̍ ni᷄ŋ. Chɔ̄ɔ̍ chāāŋāā ndāa̍ chɔ̍dɔ̄, ā chi᷅ nda̍ 
nyɛ̄ o̍ nyɛ̄ le̍. 

14Wāŋnda̍ ā pūm chīŋūŋ nda᷄ŋ ŋ̄ yɔ̄nu̍ŋ ni᷅ŋ māā mɔ̄ɔ̄ŋ fāŋ a̍ nyɛ̄m lāka̍fa᷄ŋ dīo̍o̍, ŋ̄ 
yɔ̄nu̍ŋ ni᷅ŋ nda̍ o̍ lāsōndō māā mɔ̄ɔ̄ŋ ŋ̄lūɛ̄īyāā. Ā yēēma̍ mā lo̍ wānāā tāmbɛ̍i̍ya̍ nyɛ̄ 
pālāa̍ tūsīo̍o̍ chōo̍ mā fāŋa̍ nda̍ o̍ chi̍e̍ēŋndo̍ cho̍o̍ ba̍ū. Wānāā bālā hāvɛ̍i̍ya̍a̍ 
bɛ̍ndūa̍a̍, ā yēēma̍ mā chīi̍ a̍ nda̍ mā sōli̍ nda̍ ŋ̄wāŋndā chīe̍e̍ tɛ̍ɛ̄ŋ. 

15Hɔ̄ltē wāŋndo̍ nɔ̄ le᷅ŋ le̍ wāŋndo̍ hōlnɔ᷄ŋndo̍ le̍ ndu̍ dīo̍o̍ le̍ŋ, lē chō māchūāā mɛ̄ɛ̍ 
hōōŋndo̍ ō chō yɛ̍. Lē nɔ̄ chūāūwāā lāāndūa̍a̍ ā ŋīɔ̍ɔ̍ŋ, ō pīlɔ̍ɔ̍ dīōla̍ŋ āā, “Ke̍ ya̍,” ō 
pīlɔ̍ɔ̍ bɛ̍ɛ̍ dīōla̍ŋ āā, “Ke̍ ya̍.” Nyɔ̄ɔ̍ŋ chō ŋ̄gāa̍ ŋ̍ nɔ̍lā mī ŋ̄ hīni̍ kɔ̄l kpo̍sōŋ te̍ wo̍ŋ. 
Kɛ̄lɛ̄ŋgāā ŋ̄ chō bɛ̍ɛ̍ mu̍ŋ hi̍ɔ̍ɔ̍lu̍, ŋ̍ nɔ̍lā mī ŋ̄ dīmi̍ māā ō wa̍ ni᷅ŋ nu̍a̍ā le̍ wo̍ŋ. Nyɛ̄m 
mu̍ŋ cho̍ mu᷅ŋ ni̍. 

16Chi̍e̍e̍ pīɔ̍m, a̍ wānā la̍nɔ̍ vi̍lu̍ ho̍ō ŋ̄chūāū le̍ wo̍, a̍ lɛ̄ŋndē vēsɛ̍i̍le̍ ye̍e̍mā le᷅ŋ 
mɛ̄ŋnda̍ŋ yēēmā bɛ̄ndōo̍ le̍ŋ, a̍ yīŋnde̍ wa᷅ le᷅ŋ kɔ̄la̍ŋ a̍ nyɔ̄ɔ̍ŋ lōmɔ̄ɔ̍, lē pɛ̍ŋgī le̍ le̍ŋ. 

17Wānā o̍ wāna̍ si̍i̍ŋgu̍u̍ fi̍nyā ndɔ̍ nyɛ̄ māmāā pɛ̍, ndu̍yɛ̍ mbō kɛ̄ɛ̍ le̍ kāla̍ ndɔ̍ 
dīōmndo̍ tūēīyɔ̄ɔ̍, bāsa̍bāsa̍kūēndi̍a̍a̍ wa᷅ o̍ lɛ̄ŋndē dɛ̍ŋgbɛ̍le̍ wa᷅ o̍ pēmbo᷄ŋ tɛ̄ɛ̄ŋ 
nda̍, nda̍ ka̍a̍līāā ndu̍ hɔ̄lta̍ŋ ō vīlɛ̍i̍yo̍ ni̍, ndu̍yɛ̍ mī yi̍bɛ̍i̍ya̍ ā dē dīāllūŋ ndɔ᷄ŋ. 

18Sɔ̄ɔ̍ŋ chō ŋ̄ ŋgāa̍, ŋ̍ ke̍ndū pɛ̄ŋgu̍ si̍nā ya̍ o̍ bā wo̍ŋ. Kɛ̄lɛ̄ŋgāā ŋ̄ chō bɛ̍ɛ̍ ŋ̍ hi̍ɔ̍ɔ̍lu̍, 
ŋ̄ ya̍ I̍ si̍nā pɛ̍ŋgu̍ le̍ wo̍ŋ. Sɔ̄ɔ̍ŋ mu̍ŋ cho̍ mu᷅ŋ ni̍. 

19Mɛ̄ɛ̍ kōwɔ̍ɔ̍ ō lōōkū ba̍lɔ̄ɔ̍ o̍ hūēīye̍ ni᷄ŋ cho̍o̍ cho̍o̍ yɛ̍, a̍ mɛ̄ɛ̍ kɛ̄ūwo̍, ō lōōkū kɔ̍la̍ŋ 
o̍ ba̍ndi̍la̍a̍ chōo̍ yɛ̍, a̍ mɛ̄ɛ̍ dɛ̄ndɛ̄ bɛ̍ndu̍ ku̍ā o̍ Pēe̍ Mɛ̄ŋmā Īhɛ᷄llo̍ chōo̍ wo̍ ō lōōkū 
kɔ᷅la̍ŋ nāa̍ o̍ ye̍e̍mā wa̍ yɛ̍, ndu̍yɛ̍ a̍ mɛ̄ɛ̍ wānā pɔ̍nɔ̍ɔ̍ nda̍ wānā la̍nɔ̍ɔ̍ ā lōōkū 
ka̍āli̍āŋ yɛ̍. 

20Wānā la̍nɔ̍ ti̍a̍māa̍ kēlālā ndɔ̄la̍ŋ la̍ cho̍ la᷅ŋ ni̍. Tē ō bīī pɛ̍, ō mɛ̄i̍ pɔ̍nɔ̍ɔ̍ ō kūɛ̄nu᷄ŋ 
o̍ wānā pɔ̍nɔ̍ che᷅le̍ŋ ndo̍. Tē ō kɔ̍ chi̍ī kēlālā ndɔ̄la̍ŋ pɛ̍ kpo̍u̍, ō hu᷄ŋ pu̍lu̍ŋ fo̍, ō 
chālnu̍ŋ. Tē pɔ̍nɔ̍ɔ̍ ō nyūna̍ ndu̍ pɛ̍, ō dīmu̍l ndu̍ āā, “Kɛ̍ I̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍.” 

21Sɔ̄ɔ̍ŋ chō ŋ̄ ŋgāa̍, tē ŋ̄ yɔ̄nu̍ŋ pɛ̍, nyīīyāa̍ lɛ̄ŋnde̍ŋ lē nyīīyā ni̍. Kɛ̄lɛ̄ŋgāā ŋ̄ chō bɛ̍ɛ̍ 
mu̍ŋ hi̍ɔ̍ɔ̍lu̍, tē ŋ̄ yɔ̄nu̍ŋ pɛ̍, lɛ̄ŋnde̍ŋ lē nyīīya̍. Sɔ̄ɔ̍ŋ mu̍ŋ cho̍ mu᷅ŋ ni̍. 

22Bu̍ɛ̍īyo̍ sīmnɔ᷄ŋndo̍ māsā bɛ̍ndōo̍, a̍ dīɔ̄mndo̍ nyɛ̄ dīa̍a̍ sɔ̄lāa̍ ta̍u̍ ta̍u̍ le̍ dīo̍o̍ mɛ̄ɛ̍ 
o̍ ye̍e̍mā yɛ̍, 

23a̍ wānā la̍nɔ̍ wāŋnda̍ ā ka̍a̍lā ho̍ō le̍ wo̍ pɔ̍nɔ̍ɔ̍ sɔ̄lāa̍, a̍ wānā la̍nɔ̍ bu̍ɛ̍īyo̍ 
sīmnɔ᷄ŋndo̍ māā māsa̍ ndɔ̄ wa̍nā la̍nɔ̍ɔ̍, mbō mīīŋgu̍ o̍ fōōfo̍ ndɔ̄ɔ̍. 

24Nyāā yōōmāa̍ ā chō ku̍ndāla̍ŋ lā hīɔ̍ɔ̍lu̍. Nyāā yōōmāa̍ ha̍ā ā chō ā pɔ̄mbɔ̄, kɛ̍ 
ndu̍yɛ̍ kɔ̄ kālo̍o̍ pīla̍ nda̍ nɔ̍ ni̍. Nyāā yōōmāā ka̍ŋ nda̍ cho̍ ha̍ā ni̍. 

25Sīsi̍ŋnda̍, nya̍ā yōōmāa̍ ha̍ā ā nɔ̍ kpa̍a̍yā le̍. Kɛ̍ ndu̍yɛ̍ mā nɔ̄ kɔ̄l kālo̍o̍ mā mānda̍ 
nyɛ̄ dīa̍a̍ a̍ wɔ̄ɔ̄le̍ŋ le̍ sīālte̍ŋ. 

26Kɛ̄ɛ̍ŋa̍a̍ ba̍ndi̍la̍a̍, nda̍ bɛ̍ɛ̍ ā nɔ̍ kpa̍a̍yā le̍. Kɛ̍ ndu̍yɛ̍ mā nɔ̄ tāāsi̍o̍o̍, mā tōōsi̍a̍a̍ 
fo̍ndāŋndā nda̍ lɔ̄l la̍ŋ o̍ pōūta̍ŋ tɛ̄ɛ̄ŋ. 

27So̍o̍nu̍a̍a̍ ā nɔ̍ ma̍sā nda̍ chōo̍ le̍. Kɛ̍ ndu̍yɛ̍ tē ā wa̍ bālɔ̄ɔ̍ pɛ̍, a̍ ku̍ndāla̍ŋ nda̍ wā 
ni̍, ō kɛ᷅ o̍ kɛ᷅ nāa̍ o̍ nɔ̍ le̍ wāa̍ wa̍, lo̍ŋ o̍ wa᷅ ni̍. 

28Kpo̍o̍sīa̍a̍ nyāā yōōmāā wānā nɔ̍lā mā bīī a̍ bā wa̍ nda̍ chō ni̍. Kɛ̍ o̍ fo̍ndāŋndā 
lēmāsāla̍ŋ bɛ̍ɛ̍ wānā sa̍a̍lūŋ nda̍ lo̍ŋ. 

29Nyāā yōōmāa̍ chō ā yāa̍, tē ā wa̍ kɔ̄la̍ŋ pɛ̍, nɛ̄īyo̍ o̍ yōŋgā bɛ̍ndōo̍ ni᷄ŋ. Kɛ̄lɛ̄ŋgāā 
ā chō bɛ̍ɛ̍ a̍ hi̍ɔ̍ɔ̍lu̍, nda̍ nda̍ tē ā wa̍ kɔ̄la̍ŋ pɛ̍, chūānɔ᷄ŋndo̍ māā ā chō nyāā yōōmāā 
kpe̍e̍kpe̍i̍. Wānāā kāŋ nda̍ cho̍ ha̍ā ni̍. 

30Kpɔ̍kūŋndo̍ ō chō ō pīlɛ̍. Vīsīo̍o̍ ho̍ō ō chō vīsī kpāāyā bɛ̍ndū vīsīa̍a̍ tɛ̄ɛ̄ŋ. Tē ā 
wa̍ kɔ̄la̍ŋ pɛ̍, nyɛ̄ o̍ nyɛ̄ to̍sā mbō mūli̍ŋ mbō nyāānu̍ŋ te̍. 

31Sɔ̄ɔ̍ ko̍ŋgīl bɛ̍ndōo̍, a̍ chūīŋ tōōyē bɛ̍ndōo̍ bɛ̍ɛ̍, tē ā wa̍ kɔ̄la̍ŋ pɛ̍, le̍nde̍ nda̍ nɛ̄ī 
ni̍. Ndu̍yɛ̍ māsā bɛ̍ndōo̍ bɛ̍ɛ̍, tē ō wa̍ kɔ̄la̍ŋ pɛ̍, mī pūa̍a̍ ndūa̍a̍ chɔ̄ūwa̍ ā wa̍ ndu̍ 
kɔ̄ɔ̄lī, le̍nde̍ o̍ nɛ̍ī ni̍. 

32Wānā o̍ wāna̍ wa̍ wānā to̍sāā īdīɔ̄m, ma̍ hēēlū nūm pi̍la̍, ɔ̄ɔ̄ mi̍ nūm o̍o̍ nɔ̍ tūū 
dɛ̍nɛ̍ wɔ̍ɔ̍ŋndo̍, mɛ̄ɛ̍ ō wā o̍ kɛ̍ndɛ̄ mā pɛ̍ŋgi̍ mā cha̍l mā yi̍ya̍ŋ. 

33Mi̍li̍kīi̍ya̍ŋ, tē ā bīŋu̍la᷅ŋ ma̍ŋ o̍ hɛ̄ŋgɛ̍i̍ nda̍ tōōsīāā bɔ̍tɛ̄i̍ya̍ŋ ndo̍ ni᷄ŋ pɛ̍, mā 
sīmnu᷄ŋ bɔ̍tɛ̄i̍ya̍ŋ. Tē ā lɔ̄ɔ̄ wāŋndo̍ mi᷄ŋndo̍ pɛ̍, kōo̍wa̍ŋ ma̍ fu̍lā ni̍. Le̍nde̍ ko̍ni̍, tē 
a̍ to̍sa̍ pɛ̍ mī wāŋndo̍ ō dɔ̄ɔ̄nu᷄ŋ tu̍mbe̍, kpūndɔ̍ɔ̍ ndu̍ fu̍lā le̍kɔ̍ɔ̍lī ni̍. 

Pu̍lɔ̍wāā 31 

Sīlāa̍ le̍ māsā bɛn̍dōo̍ 
1Māsā Bɛ̍ndōo̍ Lɛ̍mūɛ̄l, dīōmndā sīlāā kāla̍ ndɔ̄ o̍ di̍mu̍l ndu̍ la̍ŋ la̍ŋ la̍ cho̍ la᷅ŋ ni̍. 
Mbo̍ dīmī āā, 

2“Po̍ nūu̍, ya̍ so̍li̍ŋ nu̍m o̍ īpūlu̍ ni̍. Po̍ ni̍ ya̍ I̍ chu̍e̍l Mɛ̄lɛ̄ka̍ būŋgɛ̄i̍ mi̍ me̍na᷄ŋ, ndu̍yɛ̍ 
mbo̍ kē ya̍ ndu̍ wo̍ ŋ̄ chō ni̍. Ya̍ŋ ni᷅la̍ŋ mā tūēī nyɛ̄ ya̍ I̍ cho̍ nu̍m dīmūllo̍. 

3Tu̍āl wāŋ lāāndūa̍a̍ kɔ̄ɔ̄lī, ndu̍yɛ̍ mā chi̍i̍ kpāā nu̍mndo̍ o̍ sūɛ̍i̍ wānā la̍nɔ̍ɔ̍ ni᷄ŋ te̍. 
Wāŋ lāāndūa̍a̍ ā tɛ̄ɛ̄mbu̍u̍ ni᷅ŋ māsāā bɛ̍ndūāā fāŋā. 

4Po̍ nūu̍ Lɛ̍mūɛ̄l, māsā bɛ̍ndōo̍, a̍ nɔ̍ mā wa̍ wānā ko̍lāā māmūɛ̄ī le̍. Wānā o̍ wāna̍ 
cho̍ wāŋnda̍ chīla̍ŋ, ā nɔ̍ mā ko̍l mūɛ̄īmā kālā ka̍lā le̍. 

5Māsā bɛ̍ndōo̍ tē a̍ ko̍l pɛ̍, ā kūɛ̄ le̍ nyɛ̄ sāwāa̍ ō dīmi̍ wo̍ pūɛ̍ɛ̍ŋndo̍. O̍ ko̍ŋ, wānāā 
nda̍ wā nyɛ᷅ pālāa̍ tūsīo̍o̍ chōo̍ wa̍, a̍ ke᷅ nda̍ di̍la̍ ndāla̍ŋ te̍. 

6Wānāa̍ wa᷅ ni᷅ŋ le̍ pīɔ̍mndo̍ sɔ̄lāa̍ wa̍, le̍ nda̍ mūɛ̄īmā kālā ka̍la̍ŋ mā chō ni̍. Ndu̍yɛ̍ 
wāna̍ cho̍ a̍ kɔ̄l tāmbɛ̍i̍ bɛ̍ndōo̍ wo̍, ndu̍ nɔ̍ mbō ko᷄l mūɛ̄īya̍ŋ ni̍. 

7Wāŋnda̍ ha̍ā, nda̍ ko᷅l ni̍ le̍ mā pūɛ̄ɛ̄nu̍ŋ nyɛ̍ ndā pa̍lāa̍, ko̍ŋ to̍sā ni̍, ā lo̍o̍nūŋ a̍ 
nyɛ̄ pālāa̍ cho̍ nda̍ chōo̍ wo̍ o̍kɔ̄ɔ̄ le̍. 

8“Wānāa̍ nɔ̍lā mā sōō le̍ nda̍ pi̍la̍ le̍ wa̍, so̍o̍ le̍ nda̍. Wānāa̍ nɔ̍ nyɛ᷅ o̍ nyɛ̄ o̍ lābā le̍ 
wa̍, su̍ŋgu̍ le̍ nda̍, mā to̍sa̍ mā sɔ̄la̍ di̍la̍ ndāla̍ŋ. 

9So̍o̍ le̍ wāŋnda̍ ha̍ā mā wa̍ sa̍kpō o̍ yāma᷅ŋ nda᷄ŋ kīōlɔ̄ɔ̍ ni᷄ŋ. To̍sa̍ a̍ sa̍bū, di̍la̍ wānā 
tāmbɛ̍i̍ya̍ a̍ wānāā bālā hāvɛ̍i̍ya̍ ā nɔ̄ le̍ sɔ̄lāa̍ la̍ŋ, mā sɔ̄la̍ la̍ŋ.” 

A̍ la̍nɔ ̍ka̍ā kɛn̄dɔɔ̄ ̍o̍kɔɔ̄ ̄

10La̍nɔ̍ ka̍ā kɛ̄ndɔ̄ɔ̍ ō kēndū sɔ̄lā. Kāni̍ fo̍ndōle̍, ō nɔ̄ ba̍a̍, ō hīōū nyɛ̄m ba̍āŋ kālāŋ 
bɛ̄ndo᷄ŋ po̍lo̍ŋ. 

11Tē wānā pɔ̍nɔ̍ɔ̍ ō nɔ̄ la̍nɔ̍ ka̍ā kɛ̄ndɔ̄ɔ̍ pɛ̍, po̍ ko̍ŋ tīīnda᷄ŋ ndɔ̄ɔ̍ kpo̍u̍ o̍ chūā kōŋ 
ni᷄ŋ o̍ wa᷅ ni̍. Ndu̍yɛ̍ o̍ sa̍bū chūā kōŋ ni᷄ŋ, wānā pɔ̍nɔ̍ wa̍ā le̍nde̍ nyɛ̄ o̍ nyɛ̄ ve᷅ ndu̍ 
lēpɛ̄ŋ te̍. 

12Kāni̍ fo̍ndōle̍, chūā kōŋ ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍la̍ŋ, le̍ te̍le̍ŋ o̍ te̍le̍ŋ sɔ̄ɔ̍ŋ 
kɛ̍ndɔ᷄ŋ o̍ to̍sāl po̍ ko̍ŋ ni̍, ō to̍sā i̍sɔ̍ɔ̍ o̍ īsɔ̄ɔ̍ i̍ tɛ̍ɛ̍mbūū ndu̍ le̍. 

13Le̍ te̍le̍ŋ o̍ te̍le̍ŋ ō chō kōlāla̍ kɛ̍ndɛ̄ kɛ̍ndɛ̄la̍ŋ tōōsīa̍a̍ a̍ yīīŋīī chɔ̄lūāā ndu̍yɛ̍ a̍ 
fi̍la̍ki̍sīi̍yo̍. 

14Mɛ̄ɛ̍ wānāā lēyākūa̍a̍ dɛ̄ndɛ̄la̍ ndāla̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ lā tōsā 
nu̍a̍ā, kɔ̄la̍ŋ nyɛ̄ dīa̍a̍ chūa̍a̍ o̍ fo̍ndāŋndā lēvīlta̍ŋ mī lā hūŋ a̍ ndu̍ yɛ̍, le̍nde̍ o̍ hu᷅ŋ 
a̍ nyɛ̄ dīa̍a̍ chīɛ̄ī ni̍ŋ ni̍. 

15Wāŋnda̍ lō o̍ lūa̍a̍ŋ mbō chɛ᷄ŋ, mbō bɛ̄ɛ̄ndi̍a̍a̍ nyɛ̄ dīa̍a̍ le̍ yu̍ŋgu̍ ndɔ̄ɔ̍, ndu̍yɛ̍ 
mbō dīmu̍l bu̍ɛ̍ī ndɔ̄ la̍a̍ndōo̍ nyɛ̄ bu̍ɛ̍ī kōŋ nɔ̄ le̍ tōsāa̍ wo̍. 

16Tē ō sāālu̍ŋ lɛ᷅ŋndē kɛ̄ndɛ̄le̍ŋ pɛ̍, ō pēndū. O̍ nūūwā ndɔ̄ɔ̍ ni᷄ŋ, nyɛ̄ sɔ̄lāa̍ chūa̍a̍ 
mbō tōsa̍ kpe̍le̍ mākīle̍pīi̍yo̍. 

17Mbō yīīnu̍ŋ kōlā cho̍o̍le̍ŋ pe᷅ŋ, le̍ wa̍llo̍ tōsāa̍ ō kālā ka̍lā a̍ bālā ndɔ̄la̍ŋ. 

18Nyɛ̄ o̍ nyɛ̄ o̍ to̍sa̍ mɛ̄ɛ̍ mbō chē māā tɔ̄nɔ̄ɔ̍ ō chō le̍ni̍ŋ. Mbō lo̍ wa̍lta̍ŋ īchɔ̄l a̍ 
la̍mbūi̍yo̍ ha̍a̍a̍, mī chi̍o̍o̍ kpo̍u̍ o̍ lɔ̍l. 

19Ndu̍ pi̍la̍ cha᷄lle̍ mbō wōmu̍l, ndu̍yɛ̍ mbō lɔ̄ɔ̄ kōla̍ ndɔ̄ɔ̍ a̍ bā ndɔ̄. 

20Tē ō chē wānāā tāmbɛ̍i̍ya̍ a̍ wānāa̍ nɔ̍ ba̍lā hāvɛ̍i̍la̍ŋ nda̍ pɛ̍, ō māla̍ nda̍. 

21Ā yɔ᷄ŋ bɛ̍ɛ̍ mī te̍le̍ŋ mɔ᷄m chu̍chū ho̍ō a̍ kpūŋgba᷄ŋ, mī hūēīye̍ ī wa̍ wā bɛ̄ndōo̍ wo̍ 
ō fūūlu̍u̍, ō būūla̍ŋ le̍ yu̍ŋgu̍ ndɔ̄ɔ̍ le̍. Kāni̍ fo̍ndōle̍, mbō tōōsi̍a̍a̍ nyɛ̄lā īhūēīlā 
yu̍ŋgu̍ŋ ndɔ̄ɔ̍ ō wōōnūŋ nda̍ŋ kpo̍u̍. 

22Kōlāla̍ kpēlēla̍ŋ kpo̍u̍, ndu̍ pi̍la̍ tōōsi̍a̍a̍. Ndu̍ pi̍la̍ nyɛ̄lā kɛ̄ndɛ̄ kɛ̍ndɛ̄lā bɛ̄ndūla̍ŋ, 
la̍ŋ o̍ wo̍u̍nūŋ ni̍. 

23Tē pɔ̍nɔ̍ ndɔ̄ o̍ ku̍ɛ̄ wāŋ bɛ̄ndūāā chi̍e̍e̍ya̍ tɛ̄ɛ̄ŋ pɛ̍, nāa̍ nda̍ kpo̍u̍ a̍ bɔ̍ɔ̄ŋi̍āŋ o̍ dīō 
sāāsa̍ chi̍o̍o̍ sōndōo̍ le̍ sɔ̄ɔ̍ŋ dīmīo̍o̍ wa̍, wāŋnda̍ kpo̍u̍ bɛ̄ɛ̄le̍ŋ nda̍ kē ndu̍ ni̍. 

24Chūa̍a̍ ho̍ō, dōmāla̍ kɛ̍ndɛ̄ kɛ̍ndɛ̄ la̍ŋ, a̍ yāu̍vi̍i̍ nda̍ yīīnūŋ o̍ chāŋ nde̍, ndi̍ o̍ 
to̍o̍sīāā ni̍ mbō pīsī wa̍nāā lēyākūa̍a̍ o̍ bā. 

25Wānā la̍nɔ̍ dīāllūŋ kālā bɛ̄ndōo̍ pīla̍ o̍ wa᷅ ni̍, ndu̍yɛ̍ wāŋnda̍ kpo̍u̍ mā ke̍ ndu̍ 
bɛ̄ɛ̄le̍ŋ. O̍ ko̍ŋ kɔ̍ɔ̍lī, sīɔ̄dīi̍ ndɔ̄ lāchīo̍o̍ bɛ̍ɛ̍, ō kɛ̄ndɛ̄ o̍ wa᷅ a̍ ndu̍ ni̍, ō bu̍u̍la̍ŋ bɛ̍ɛ̍ a̍ 
ndu̍ o̍kɔ̄ɔ̄ le̍. 

26Sɔ̄ɔ̍ŋ kɔ̄l kālo̍ŋ mu̍ŋ o̍ di̍mī ni̍, ndu̍yɛ̍, mbō pɛ̄ɛ̄kū wa᷅ŋnda̍ mɛ̄ɛ̍ nda̍ wā wa̍nāā 
īkɛ̄ndɛ̄ nāa̍ wāŋnda̍ chūā yɛ̍. 

27Le̍ te̍le̍ŋ o̍ te̍le̍ŋ ō chō chīɛ̄ī ndɔ̄ɔ̍ hɔ̄lte̍ŋ chōo̍, mbō sōlī ba̍lā hāvɛ̍i̍la̍ wa᷅ chi̍ɛ̍ī ni᷄ŋ 
nda̍ŋ. Ō chɛ᷅l mbō chālnu̍ŋ o̍ fo̍ndō fu̍u̍wo̍ chōo̍ ō ve᷅ kpe̍ku̍ le̍ le̍. 

28Chūāā ndūa̍a̍ kɔ̄llo̍ nāŋɔ̄ɔ̍ a̍ mɛ̄ɛ̍ o̍ cho̍ nda̍ bīyɔ̄ɔ̍ yɛ̍, mā dīmī sɔ̍ɔ̍ŋ kɛ̍ndɔ᷄ŋ a̍ ndu̍ 
o̍kɔ̄ɔ̄. Pɔ̍nɔ̍ ndɔ̄ bɛ̍ɛ̍ mbō na᷄ŋ kɔ̄l ta̍u̍ a̍ ndu̍, mbō sāŋga̍la̍ ndu̍. 

29Mbō dīmu̍l ndu̍ āā, “Wāŋ lāāndūāā kɛ̄ndīa̍a̍ ā cho̍ ta̍u̍, kɛ̍ nūm ā hīōū nda̍ kpo̍u̍.” 

30Nāŋɔ̄ɔ̄ wānā la̍nɔ̍ɔ̍ mbō hūi̍ wānā. Nāŋɔ̄ɔ̍ bɛ̍ɛ̍ mɛ̄ɛ̍ o̍ mɛ̄ɛ̍ wāŋndo̍ ō na᷄ŋ, ō lo᷅ 
le̍cho̍ō le̍. Kɛ̍ wānā la̍nɔ̍ nɔ̍ sīōōŋnde̍ le̍ Mɛ̄lɛ̄ka̍ Ya̍a̍wɛ̄ɛ̄ wo̍ ndu̍, ō nɔ̄ mbō sɔ̄la̍ 
sāŋgālāa̍. 

31Ō nɔ̄ mbō sɔ̄la̍ fāndāa̍ le̍ wa̍li̍ o̍ wa̍li̍ kɛ̍ndɛ̄ o̍ to̍sa̍. Ndu̍yɛ̍ ō nɔ̄ vɛ̄lɛ̄ mbō sɔ̄la̍ 
chāndɔ̄ɔ̄la̍ŋ wāŋnda̍ o̍ hɔ̄l nāa̍ wāŋnda̍ ā chūūŋgi̍āŋ o̍ dīō sāāsāa̍ sōndōo̍ wa̍, le̍ 
wa̍li̍ ndɔ̄ kɛ̍ndɔ̄ɔ̍. 

Īkīlīsi̍a̍a̍tīī 

Īkīlīsi̍a̍a̍tīī 1 

A̍ mɛɛ̄ ̍yōōmōo̍ chō nyɛ ̄fo̍ndō fu̍u̍ yɛ ̍o̍kɔɔ̄ ̄
1Wānā si̍nāā dɛ̍nɛ̍ bɛ̍ndōo̍, po̍ Dēēve̍ wo̍, o̍ wa̍ māsāa̍ Chūlu̍sɛ̄lɛ̄m chīe̍e̍ wo̍, 
dīōmndā o̍ so̍ō la̍ŋ, la̍ cho̍ la᷅ŋ ni̍. 

2Mbo̍ dīmī āā, “Yōōmōo̍, ō cho̍ nyɛ᷅ wānā si̍na̍ pɛ̄ŋgu̍ le̍ o̍ cho̍ le̍, wānā si̍nā ndu̍ 
pɛ̄ŋgu̍ le̍. 

3Mɛ̄ɛ̍ mɛ̄ɛ̍ wāna̍ chi̍o̍o̍ yɔ̄kpa̍ bɛ̍ɛ̍ o̍ chi̍e̍ēŋndo̍ chōo̍, ō sɔ̍lā tɔ̍nɔ̄ o̍ tɔ̄nɔ̄ lēni᷄ŋ te̍. 

4Yu̍ŋgu̍la̍ŋ la̍ hu᷅ŋ ko̍ lā hīāū, la̍ hu᷅ŋ ko̍ lā hīāū, kɛ̍ chi̍e̍ēŋndo̍ ndu̍ ndu̍, ō fe̍ŋāŋ 
le̍cho̍ō le̍. Le̍ fɛ̍ɛ̍ŋ a̍ fɛ̍ɛ̍ŋ ō chōnu̍ŋ mɛ̄ɛ̍ o̍ wa̍ŋnu̍ŋ o̍ kāndɔ᷄ŋndo̍ yɛ̍ ko̍ni̍. 

5Pāa̍le̍ŋ kāndɔ̄ɔ̍ fūlāa̍ īdīi̍yo̍, mī lē kɔ̍ de᷄l īchɔ̄llo̍. Tē lē de᷄l pɛ̍ lē mīīŋgu̍ vɛ̄lɛ̄ chɔ̍chɔ̍ 
lē kɔ̍ ka̍ndū fūlāa̍ nāa̍ le̍ fu̍lā lɔ̍ɔ̍ lɔ̍ɔ̍ wa̍. 

6Hūēīye̍ chɔ̄nɔ᷄ŋndo̍ a̍ hɔ̄ŋndo̍ mī ī tūūsu̍, mī ī chɛ᷄ŋ vɛ̍lɛ̄ le̍nde̍, mī ī hēēlu̍ bā 
lūāŋndo̍ a̍ hɔ̄ŋndo̍. Bālɔ̄ɔ̍ le̍nde̍, i̍ chɛ᷄ŋ pɛ̍ ba̍ā ī hīōū ba̍ā ī mīīŋgu̍ vɛ̄lɛ̄ nāa̍ pi᷅li̍a̍a̍ 
kāŋ kpe̍. 

7Mɛ̄ŋnda̍ŋ o̍ pēēla̍ pɔ̍mbɔ̄la̍ŋ kpo̍u̍, o̍ Pēe̍ Mɛ̄ŋmā Īhɛ᷄llo̍ chōo̍ ma̍ ku̍ā dēlɔ̄ɔ̍ ni̍. Kɛ̍ 
a̍ ko̍ŋ kpo̍u̍ Pēe̍ Mɛ̄ŋmā Īhɛ᷄llo̍ ō pe᷅ mbō hīōū mɛ̄ɛ̍ o̍ nɔ̍ le̍ wāa̍ yɛ̍ le̍. Mɛ̄ŋnda̍ŋ ma᷅ŋ 
mā chɛ᷄ŋ pɛ̍ mā kɔ̍ de᷅l o̍ pēe̍ mɛ̄ŋmā īhɛ᷄llo̍ chōo̍, mā mīīŋgu̍ vɛ̄lɛ̄ pi̍la̍ nāa̍ pēēla̍ŋ 
nda᷅ŋ lā kāndu̍ŋ nda̍. 

8Nyɛ̄ o̍ nyɛ̄ wānā to̍sa̍ o̍ chi̍e̍ēŋndo̍ ho̍ō chōo̍ sāŋgāa̍ kpo̍sōŋ. Sɔ̄ɔ̍ŋ yɔ̍nūŋ ndo̍ŋ ŋ̄ 
chu̍ū di̍mī le̍. Hɔ̄lte̍ŋ lē pe᷅ a̍ chɔ̄ɔ̍ le̍. Nīle̍ŋ bɛ̍ɛ̍ le̍nde̍ ko̍ni̍, mɛ̄ɛ̍ mɛ̄ɛ̍ le̍ tu̍e̍i̍ lē sa̍ŋga̍ 
a̍ tūēīyɔ̄ɔ̍ le̍. 

9Nyɛ̄ o̍ nyɛ̄ yɔ̍nūŋ, ō yɔ̄nu̍ŋ ni᷅ŋ pāāndū. Nyɛ̄ o̍ nyɛ̍ yɔ̍nu̍ŋ pa̍a̍ndū, ō nɔ̄ vɛ̄lɛ̄ le̍ 
yɔ̄nɔ᷄ŋndo̍. Nyɛ̄ o̍ nyɛ̄ cho̍ o̍ sɛ̍nɛ̄ī o̍ chi̍e̍ēŋndo̍ ho̍ō chōo̍ le̍. 

10O̍ yɛ̄ɛ̍nɛ̍ cho̍ yɛ̍ ō chi̍e̍ēŋndo̍ ho̍ō chōo̍ mī wānā di̍mi̍ māā ho̍ō ndu̍ ndu̍ ō sɛ̄nɛ̄ī 
o̍ cho̍ ni̍? Ō cho̍ le̍. Nyɛ̄ o̍ nyɛ̄ na̍a̍ ŋ̄ chō chɔ̄ɔ̍, ō wa̍ ni᷅ŋ pāāndū, ō wa̍ ni᷅ŋ lɔ̍ɔ̍ pa̍ bɛ̍ɛ̍ 
na̍a̍ ŋ̄ wā. 

11Sɔ̄ɔ̍ŋ yɔ̍nu̍ŋ si̍ndɛ̄ wo̍ŋ ŋ̄ nɔ̍lā mī ŋ̄ chīi̍ mu̍ŋ lōōnɔ᷄ŋ te̍. Ndu̍yɛ̍ nyɛ̄ o̍ nyɛ̍ cho̍ 
yɔ̍nɔ᷄ŋndo̍ pɛ̄ŋgo̍o̍ ho̍ō, wāŋnda̍ o̍ sīɔ̄dīi̍ lāchīo̍o̍ ni᷄ŋ bɛ̍ɛ̍ ā nɔ̍lā mā hu᷄ŋ chi̍ī mu̍ŋ 
lōōnɔ᷄ŋ o̍ sīɔ̄dīi̍ lāchīo̍o̍ ni᷄ŋ te̍.” 

Kɔl̄ kālu̍ īwāna̍ chie̍̍e̍ya̍a̍ ō cho̍ nyɛ ᷅o̍ nyɛ ̄le̍ 
12“Ya̍ wa̍nā si̍nāā dɛ̍nɛ̍ bɛ̍ndōo̍, ya̍ wa̍ māsā bɛ̍ndōo̍ Chūlu̍sɛ̄lɛ̄m chi̍e̍ē le̍ lɛ̄ŋndē 
I̍sɔ̄lūɛ̍i̍le̍ŋ kpo̍u̍ ni̍. 

13Nyɛ̄ o̍ nyɛ̍ cho̍ yɔ̄nɔ᷄ŋndo̍ o̍ chi̍e̍ēŋndo̍ ho̍ō ni᷄ŋ, mi̍ lo̍ o̍ ko̍ŋ mi̍ du̍a̍ū kɔ̄l nūu̍ 
kpo̍u̍, le̍ mī nu̍u̍wa̍ tɛ̍ɛ̍ tɛ̍ɛ̍, ndu̍yɛ̍ mī ya̍a̍si̍a̍a̍ fɛ̍sɛ̄ fɛ̍sɛ̄ le̍ mi̍ si̍na̍ a̍ ndu̍ o̍kɔ̄ɔ̄. 
“Wōlɔ̄ɔ̄lā Mɛ̄lɛ̄ka̍ hāndu̍ wāna̍ chi̍o̍o̍ chōo̍ la̍ŋ lā lūsu̍l bɔ̄ɔ̍. 

14Nyɛ̄ o̍ nyɛ̍ cho̍ yɔ̄nɔ᷄ŋndo̍ o̍ chi̍e̍ēŋndo̍ chōo̍ kpo̍u̍ I̍ che᷅. Ndu̍yɛ̍ nyɛ̄ o̍ nyɛ̍ cho̍ 
yɔ̄nɔ᷄ŋndo̍ kpo̍u̍ nyɛ̄ fo̍ndō fu̍u̍ o̍ cho̍ ni̍. Ō chō māchūāā mɛ̄ɛ̍ wāŋndo̍ wa᷅ nu̍a̍ā 
hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

15Nyɔ̄ɔ̍ tūndu᷄ŋ pɛ̍ wānā nɔ̍lā ndu̍ sīɛ̄ndī le̍. Nyɛ̍ cho̍ le̍ wo̍, wānā nɔ̍lā ndu̍ chɔ̄m 
bōllē pīlɛ̍ le̍. 

16“Mɛ̄ɛ̍ ya̍ I̍ mɛ̍ɛ̍nda᷄ŋ kɔ̍l kālu̍ ya̍ I̍ nɔ̍ wo̍, mi̍ di̍mī o̍ kɔ̄l ni᷄ŋ a̍a̍, ‘Kɔ̄l kālu̍ ya̍ I̍ nɔ̍ wo̍ 
ō chō ō bɔ̄ɔ̍. I̍ nɔ̍ kɔ̄l kālo̍o̍ I̍ hi̍o̍ū māsāa̍ ke̍e̍ku̍ ya̍ lāchī Chūlu̍sɛ̄lɛ̄m nda̍ kpo̍u̍. I̍ 
nɔ̍la̍ mi̍ si̍nā a̍ kɔ̄l kālo̍o̍ o̍kɔ̄ɔ̄ ta̍u̍ ta̍u̍, ndu̍yɛ̍ a̍ sīnā pɛ̄ŋgo̍o̍.’ 

17Mi̍ lo᷅ o̍ ko̍ŋ mi̍ ki̍ndī kpo᷅ke̍ le̍ mī si̍na̍ yɛ̍ yi̍ɔ̍ɔ̍ tāāsi̍o̍o̍ tɛ̄ɛ̄ŋ a̍ dīɔ̄mnde̍, le̍ mī si̍na̍ 
vɛ̄lɛ̄ yɛ̍ yi̍ɔ̍ɔ̍ kɔ̄l kālo̍o̍ tɛ̄ɛ̄ŋ a̍ sēēmāa̍. Kɛ̍ ko̍ŋ bɛ̍ɛ̍ mi̍ sa̍a̍lu᷄ŋ māā nyɛ̄ fo̍ndō fu̍u̍, ō 
chō māchūāā mɛ̄ɛ̍ wāŋndo̍ o̍ wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

18Mɛ̄ɛ̍ ŋ̄ nɔ̄ kɔ̍l kālo̍o̍ ta̍u̍ yɛ̍, le̍nde̍ ko̍ni̍ ŋ̄ nɔ̄ vɛ̍lɛ̄ būūla᷄ŋndo̍ ni̍. Mɛ̄ɛ̍ ŋ̄ chɔ̄ɔ̄lū kɔ᷅l 
kālo̍o̍ sɔ̄lā kpo̍u̍, le̍nde̍ ko̍ni̍ ŋ̄ chɔ̄ɔ̄lū vɛ̍lɛ̄ kɔ̄l tāmbɛ̍i̍yo̍ sɔ̄lā ni̍.” 

Īkīlīsi̍a̍a̍tīī 2 

1“Mi̍ kɛ̍ɛ̍sīāā le̍ mī de᷅ yōōmū nūu̍ tɔ̄nɔ̄. Kɛ̍ ko̍ŋ bɛ̍ɛ̍ mi̍ cha᷅ māā nyɛ̄ fo̍ndō fu̍u̍. 

2Mi̍ cha᷅ māā māmɔ̄ɔ̍ bɛ̍ɛ̍ dīōmnde̍ o̍ cho̍ ni̍, ndu̍yɛ̍ māā kɔ̄l kɛ̄ndɔ̄ɔ̍ bɛ̍ɛ̍ ō nɔ̍ tɔ̍nɔ̄ 
o̍ tɔ̄nɔ̄ lēni᷄ŋ te̍. 

3Mi̍ kɛ̍ɛ̍sīāā a̍ kɔ̄l nūu̍ le̍ mī nu̍u̍wa̍ nɛ̄īla̍ŋ mɛ̄ɛ̍ ya̍ I̍ to̍sā mī na̍ŋ kɔ̄l o̍ yōōmū nūu̍ 
ni᷄ŋ yɛ̍, o̍ ko̍ŋ, mi̍ ko᷅l mūɛ̄īya̍ŋ. Kɛ̍ I̍ lo̍ o̍ kɔ̄l kālo̍o̍ nūūwāa̍ ni᷄ŋ mi̍ wo̍ū bāa̍ o̍ 
dīɔ̄mnde̍ ni᷄ŋ. Ya̍ i̍i̍ ye̍e̍ma̍ mī ya̍ i̍i̍ si̍na̍ nyɛ̍ kpe̍e̍kpe̍i̍ cho̍ ō kɛ̄ndɛ̄ mī wāna̍ chi̍o̍o̍ 
ō tōsa̍ ndu̍ o̍ yōōmū ndɔ̄ɔ̍ ni᷄ŋ a̍ te̍le̍ŋ bi̍ŋgī o̍ nɔ̍ le̍ wāa̍ o̍ chi̍e̍ēŋndo̍ chōo̍ wo̍. 

4“I̍ to̍sa̍ wa̍lta̍ bɛ̍ndū o̍ yōōmū nūu̍ ni᷄ŋ. I̍ ta̍ŋgu̍l chīɛ̄īla̍ŋ le̍ ya̍ pi̍la̍, ndu̍yɛ̍ mi̍ tu̍āl 
kpe̍le̍la̍ mākīle̍pīi̍la̍ŋ. 

5Mi̍ to̍sā kpe̍le̍la̍ŋ, ndu̍yɛ̍ a̍ kpe̍le̍la̍ yɔ̄mīī kūāmāāla̍ŋ, ndu̍yɛ̍ mi̍ tu̍āl yɔ̄mīī kūāmɛ̄i̍ 
su̍u̍ o̍ su̍u̍ le̍ni̍ŋ. 

6Mi̍ bɛ̍ɛ̍ndīāā so̍o̍ŋnda̍ māmɛ̄ŋnda̍ŋ le̍ yɔ̄mīī kūāmɛ̄ī ya̍ I̍ tɔ᷅l he̍ī ve̍ pɔ̄ɔ̄līa̍a̍. 

7Ya̍ i̍i̍ nɔ̍ chīa̍a̍ o̍ bā ta̍u̍ ta̍u̍, wāŋ pīāāndūa̍a̍ a̍ wāŋ lāāndūa̍a̍, a̍ ya̍ I̍ pe̍ndū wa̍, 
ndu̍yɛ̍ a̍ a̍ ve̍lu᷄ŋ o̍ ya̍ lo̍ chi̍ɛ̍ī ni̍ŋ nda̍. Ya̍ i̍i̍ nɔ̍ vɛ̄lɛ̄ chɔ̄lūa̍a̍ ta̍u̍ mbo̍ hīāū wānāa̍ 
ke̍e̍ku̍ ya̍ lāchī Chūlu̍sɛ̄lɛ̄m nda̍ kpo̍u̍. 

8Māsāā bɛ̍ndūa̍a̍, o̍ ya̍ lo̍ nda̍ a̍a̍ hu᷅ŋ a̍ nyɛ̄m ndāŋ sɔ̍la̍ŋ ni̍, ka̍ni̍ŋ hu̍mbo᷄ŋ a̍ 
ko̍o̍līi̍yo̍ŋ. O̍ ko̍ŋ kɔ̍ɔ̍lī, ya̍ i̍i̍ nɔ̍ wānāā ŋ̄chōndu̍a̍a̍ o̍ bā, wāŋ pīāāndūa̍a̍ a̍ wāŋ 

lāāndūa̍a̍ le̍ ya̍ chōndo̍ŋ sōlūllo̍, ndu̍yɛ̍ mi̍ nɔ᷅ vɛ̄lɛ̄ lāāndūāā pɔ̄mbūa̍a̍ ta̍u̍ ta̍u̍, ā 
wānā ndu̍ o̍o̍ cha᷅ mī nyɔ̄ɔ̍ hɛ̍na̍ŋ nu̍m nda̍. 

9“Mi̍ si̍mnu̍ŋ wa᷅na̍ kpāāyā bɛ̍ndū hīōūwɔ̄ɔ̍ wānā o̍ wāna̍ ke̍e̍ku̍ ya̍ lāchī 
Chūlu̍sɛ̄lɛ̄m. Ndu̍yɛ̍ kɔ̄l kālu̍ nūu̍ bɛ̍ɛ̍ ō wa̍ le̍nde̍ o̍ pi̍a̍ā cha̍, nyɛ̄ o̍ nyɛ̄ fēŋa̍ŋ 
le̍cho̍ō le̍. 

10Nyɛ̄ o̍ nyɛ̄ ya̍ i̍i̍ ye̍e̍ma̍ o̍ yōōmōo̍ ni᷄ŋ, mi̍ sɔ̍lā. Ndu̍yɛ̍ kɔ̄l kɛ̄ndɛ̄ o̍ kɔ̄l kɛ̄ndɛ̄ ya̍ i̍i̍ 
ye̍e̍ma̍ le̍ tōsāa̍ mi̍ to̍sā. Fāfa̍la̍ o̍ fāfa̍la̍ ya̍ I̍ wa̍, I̍ wa̍ a̍ kɔ̄l kɛ̄ndɛ̄ ta̍u̍ o̍ fāfa̍la̍ kōŋ 
ni᷄ŋ. Ndu̍yɛ̍ fāfa̍la̍ kōŋ kpo̍u̍ tɔ̄nɔ̍ ya̍ I̍ sɔ̍la̍ lēni᷄ŋ ndo̍ ndu̍ cho̍ ho̍ō ni̍. 

11Kɛ̍ mɛ̄ɛ̍ ya̍ I̍ mɛ̍ɛ̍nda᷄ŋ nyɛ᷅ o̍ nyɛ̄ ya̍ I̍ to̍sa̍ a̍ bālā nīla̍ŋ, ndu̍yɛ̍ a̍ fāfa̍la̍ o̍ fāfa̍la̍ ya̍ 
I̍ fa̍fa̍la̍, mi̍ sa̍a̍lu᷄ŋ māā nyɛ̄ fo̍ndō fu̍u̍, tɔ̄nɔ̄ o̍ tɔ̄nɔ̄ cho̍ mī wānā sɔ̍la̍ ndu̍ o̍ 
chi̍e̍ēŋndo̍ ho̍ō ni᷄ŋ te̍, ō chō māchūāā mɛ̄ɛ̍ wāŋndo̍ ō wā nu̍a̍ā hūēīye̍ 
nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

12Mi̍ lo᷅ o̍ ko̍ŋ mi̍ nyu̍nā ya̍ pi̍la̍ a̍a̍, ‘Ō yɛ̄ɛ̍nɛ̍ kpe̍e̍kpe̍i̍ lo̍ yɛ̍ I̍ to̍sa̍ ndu̍ le̍, ō māsā 
bɛ̍ndū chēle̍ŋ ō nɔ̄lā mbō hu᷄ŋ to̍sā ndu̍ ya̍ kɔ̄ɔ̄lī wo̍?’ “O̍ ko̍ŋ, mi̍ ka̍ndū yīya᷄ŋndo̍ 
a̍ kɔ̄l kālo̍o̍ o̍kɔ̄ɔ̄, ndu̍yɛ̍ a̍ dīɔ̄mnde̍, o̍ ko̍ŋ kɔ̍ɔ̍lī, a̍ sēēmāa̍ le̍ mī si̍na̍ yɛ̍ yi̍ɔ̍ɔ̍ sɔ̄ɔ̍ŋ 
sa̍lā yāa̍ wo̍ŋ mu᷅ŋ tɛ̍ɛ̄ŋ. 

13Mi̍ sa̍a̍lu᷄ŋ māā kɔ̄l kālo̍o̍ bɛ̄nda̍ mbo̍ hīāū dīɔ̄mnde̍, mɛ̄ɛ̍ i̍ cho̍ dɔ̍ɔ̍ nu̍a̍ā mi̍ nyɛ̄ 
wa̍wo̍ŋndo̍ ō bɛ̄ndā mbo̍ hīāū nyūmnda̍ŋ yɛ̍. 

14Wāna̍ kɔ̄l kālo̍o̍ chɔ̄ɔ̍ o̍ cha᷅ na̍a̍ o̍ wa᷅ kɔ̍la̍ŋ nda̍ ni̍. Kɛ̍ dīɔ̄mndo̍ ndu̍ ndu̍ o̍ 
nyūmnda̍ŋ ni᷄ŋ ko̍ni̍ o̍ wa᷅ ba̍lɔ̄ɔ̍ ni̍. Kɛ̍ wānāā ŋīɔ̍ɔ̍ŋnda̍ ha̍ā kpo̍u̍ mi̍ sa̍a̍lu᷄ŋ māā 
mɛ̄ɛ̄lu̍la̍ ndāla̍ŋ kpɔ̍ŋ nyɛ̄ pīlɛ̍ kpe̍. 

15Mi̍ di̍mī o̍ kɔ̄l ni̍ŋ a̍a̍, ‘Mɛ̄ɛ̍ tɔ̄nɔ̍ yɛ̄ɛ̍nɛ̍ ya̍ I̍ sɔ̍la̍ yɛ̍ ni᷅ŋ o̍ kɔ̄l kālo̍o̍ ho̍ō ni᷄ŋ? Kāni̍ 
fu̍u̍le̍, nyɛ̍ nɔ̍ mbō yɔ̄nu̍ŋ a̍ dīɔ̄mndo̍ wo̍, ya̍ bɛ̍ɛ̍ nyɛ̄ pīlɛ̍ kōŋ ō chō ya̍ kōmāl.’ O̍ 
ko̍ŋ, mi̍ di̍mūl ya̍ pi̍la̍ a̍a̍, ‘Kɔ̄l kālo̍o̍ nɔ̄ɔ̍ bɛ̍ɛ̍ nyɛ̄ fo̍ndō fu̍u̍ o̍ cho̍ ni̍.’ 

16Kāni̍ fu̍u̍le̍, wāna̍ kɔ̄l kālu̍ ni̍, dīɔ̄mndo̍ ni̍, nda̍ ŋi̍ɔ̍ɔ̍ŋ kpo̍u̍ ā nɔ̄ mā vī wu̍ pi᷅lɔ̍ɔ̍. 
Ndu̍yɛ̍ tē ā vī dɔ̍ɔ̍ pɛ̍, le̍ te̍le̍ŋ bi̍ŋgī ko̍ni̍ wāŋnda̍ ā yīyāŋ a̍ nda̍ o̍kɔ̄ɔ̄ ni̍, mā 
pūɛ̄ɛ̄nu̍ŋ bɛ̍ɛ̍ a̍ nda̍. 

17Mɛ̄ɛ̍ ya̍ I̍ chi̍i̍ yīya᷄ŋ a̍ sɔ̄ɔ̍ŋ mu᷅ŋ o̍kɔ̄ɔ̄ kpo̍u̍, yōōmū kālāa̍ bɛ̍ɛ̍ mi̍ tu᷅l ndu̍ lēyɛ̄. 
Kāni̍ fu̍u̍le̍, nyɛ̄ o̍ nyɛ̄ wāna̍ chi̍o̍o̍ ō tōsā o̍ yōōmōo̍ ni᷄ŋ, mi̍ to̍sā ndu̍, kɛ̍ kɔ̄l 
tāmbɛ̍i̍yo̍ ko̍ni̍ ya̍ I̍ sɔ̍la̍ lēni᷄ŋ ni̍. Nyɛ̄ fo̍ndō fu̍u̍ nyɛ̄ o̍ nyɛ̄ chō ni̍, ō chō māchūāā 
mɛ̄ɛ̍ wāŋndo̍ ō wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍.” 

18“Nyɛ̄ o̍ nyɛ̄ ya̍ I̍ fa̍fa̍la̍ le̍ ndu̍ o̍ chi̍e̍ēŋndo̍ ho̍ō chōo̍, mi̍ tu᷅l ndu̍ lēyɛ̄, kāni̍ 
fo̍ndōle̍, tē I̍ fa̍ŋa̍ŋ pɛ̍ wāna̍ cho̍ mīīŋgū o̍ fōōfo̍ nūu̍ wo̍, ndu̍ ko̍ni̍ ya̍ I̍ cho̍ nyɛ̄ o̍ 
nyɛ̄ mēl ni̍. 

19Sāŋgā o̍ sāŋga̍ ya̍ I̍ sa̍ŋga̍ o̍ chi̍e̍ēŋndo̍ chōo̍, mi̍ so̍li᷄ŋ kpe̍ku̍ a̍ kɔ̍l kālu̍ nūu̍ le̍ 
ndu̍ nūūwāa̍, wānā che᷅le̍ŋ cho̍ kōmā īchāli̍ o̍ nyɛ̄m mu᷅ŋ chōo̍ ni̍. Ndu̍yɛ̍ wāna̍ 

ko̍ma̍ cha᷅l ni̍ŋ ho̍ō o̍ sāŋgā nūu̍ ho̍ō chōo̍ wo̍, ko̍ wāna̍ kɔ̄l kālu̍ o̍ wa᷅ ni̍ŋ ni̍, ko̍ 
dīɔ̄m ni̍, I̍ si̍nā le̍. He̍ī bɛ̍ɛ̍ mi̍ cha᷅ ndi̍ māā nyɛ̄ fo̍ndō fu̍u̍. 

20Mɛ̄ɛ̍ ya̍ I̍ chi̍i̍ yīya᷄ŋ kpo̍u̍, mi̍ kɔ̄llo̍ tāmbū ya̍ le̍ sāŋgā o̍ sāŋgā ya̍ I̍ sa̍ŋga̍ o̍ 
chi̍e̍ēŋndo̍ ho̍ō chōo̍. 

21Kāni̍ fo̍ndōle̍, le̍ mā sa̍ŋga̍ le̍nde̍ mā so̍li̍ŋ kpe̍ku̍ a̍ kɔ̄l kālu̍ nu̍mndo̍ kpo̍u̍, ndu̍yɛ̍ 
a̍ tāāsi̍ nūmndo̍, o̍ ko̍ŋ kɔ̍ɔ̍lī, a̍ sīnā nūmndo̍, mā mɛ̍i̍ nyɛ̄ ŋ̄ sāŋga̍ ko̍ŋ le̍ ndu̍ wo̍, 
mī wānā che᷅le̍ŋ ō kōma̍ di̍ō ndu̍ tɔ̄nɔ̄ wāna̍ sa̍ŋga̍ bɛ̍ɛ̍ le̍ nyɛ̄ kōŋ te̍ wo̍, sāŋgā 
fo̍ndō fu̍u̍. He̍ī bɛ̍ɛ̍ mi̍ cha᷅ ndi̍ māā nyɛ̄ fo̍ndō fu̍ū, ndu̍yɛ̍ māā ī wɔ̄ɔ̍ŋnde̍ pīla̍ i̍ cho̍ 
ni̍. 

22Mɛ̄ɛ̍ o̍ mɛ̄ɛ̍ wāna̍ chi̍o̍o̍ ō yɔ̄kpa̍ o̍ chi̍e̍ēŋndo̍ chōo̍, mbō sāāŋgi̍a̍a̍ ndu̍ pi̍la̍, tɔ̍nɔ̄ 
yɛ̄ɛ̍nɛ̍ o̍ sɔ̍lā yɛ̍ lēni᷄ŋ? 

23Kāni̍ fo̍ndōle̍, pālɛ̍i̍ wāna̍ chi̍o̍o̍ ō nɔ̄ le̍ wāa̍ yōōmū o̍ chi̍e̍ēŋndo̍ chōo̍ ve̍, nyɛ̄ 
nɛ̄īyāa̍ kpo̍sōŋ ko̍ni̍ cho̍ le̍ ndu̍ ni̍ ha̍a̍a̍, a̍ yōōmū ndɔ̄ɔ̍ mɛ̄ɛ̄lu̍la̍ŋ. Ndu̍yɛ̍ o̍ wa̍llo̍ 
ni᷄ŋ bɛ̍ɛ̍ kɔ̄l tāmbɛ̍i̍yo̍ ndu̍ cho̍ le̍ ndu̍ ni̍. Yālāā o̍ hīnī i̍chɔ̍l te̍, kɔ̄l ndɔ̄ɔ̍ ō nɔ̍lā mbō 
pɛ̄ŋgi̍ le̍ a̍ yīya᷄ŋnda̍ŋ. He̍ī bɛ̍ɛ̍ mi̍ cha᷅ ndi̍ nyɛ̄ fo̍ndō fu̍u̍. 

24“Wāna̍ chi̍o̍o̍ nyɛ̍ bɛ̍nda̍ le̍ ndu̍ su̍e̍e̍ wo̍ ko̍ni̍ cho̍ dīo̍o̍ a̍ kōlɔ̄ɔ̍ ni̍ mbō dē sāŋgā 
ndɔ̄ɔ̍ tɔ̄nɔ̄. Kɛ̍ he̍ī bɛ̍ɛ̍ mi̍ cha᷅ māā mɛ̄ɛ̍ mī Mɛ̍lɛ̄ka̍ chɛ᷄l. 

25Kāni̍ fu̍u̍le̍, tē ō cho̍ mbō chɛ᷄l te̍ ō nɛ̄ɛ̍nɛ̍ nɔ̍lā yɛ̍ mbō dē le̍nde̍, ɔ̄ɔ̄ mbō tūēī 
yōōmū ndɔ̄ɔ̍ yēēlā le̍nde̍? 

26Wāna̍ to̍sā nyɛ̍ hi̍ni̍ Mɛ̍lɛ̄ka̍ kɔ̄llo̍ wo̍, wānā ko̍ŋ ndu̍ Mɛ̄lɛ̄ka̍ ō kē kɔ̍l kālo̍o̍ a̍ 
tāāsi̍o̍o̍ ni̍, ndu̍yɛ̍ mbō tōsa̍ mī wānā ko̍ŋ ō tūēī yōōmū ndɔ̄ɔ̍ yēēlā. Kɛ̍ wāna̍ yɔ̄ŋ 
wɔ̄ɔ̍ŋndo̍ ndu̍ ndu̍ mī Mɛ̄lɛ̄ka̍ tōsa̍ tē ō nūūvi̍a̍a̍ pɛ̍ mbō dīī si̍li̍ŋ, wāna̍ to̍sā nyɛ̍ 
hi̍nī Mɛ̍lɛ̄ka̍ kɔ̄llo̍ wo̍ ō kūɛ̄nu᷄ŋ a̍ mu̍ŋ. He̍ī bɛ̍ɛ̍ mi̍ cha᷅ ndi̍ nyɛ̄ fo̍ndō fu̍u̍, ō chō 
māchūāā mɛ̄ɛ̍ wāŋndo̍ ō wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍.” 

Īkīlīsi̍a̍a̍tīī 3 

A̍ mɛɛ̄ ̍nyɛ ̄o̍ nyɛ ̄yɔn̄ūŋ a̍ te̍le̍ŋ o̍ nɔ ̍le̍ yɔn̄ɔŋ᷄ndo̍ wo̍ yɛ ̍o̍kɔɔ̄ ̄
1Nyɛ̍ o̍ nyɛ̍ yɔ̍nu̍ŋ o̍ chi̍e̍ēŋndo̍ chōo̍ a̍ te̍le̍ŋ o̍ nɔ̍ le̍ yɔ̄nɔ᷄ŋndo̍ wo̍ o̍ yɔ̍nūŋ ni̍. 

2Te̍le̍ŋndo̍ chō le̍ vīōlɔ᷄ŋndo̍, ndu̍yɛ̍ te̍le̍ŋndo̍ chō le̍ pīɔ̍mndo̍. Te̍le̍ŋndo̍ chō le̍ 
tɔ̄lɔ̄ɔ̍, ndu̍yɛ̍ te̍le̍ŋndo̍ chō le̍ tɔ̄lɔ̄ɔ̄ kōŋ sūŋgɔ̄ɔ̍. 

3Te̍le̍ŋndo̍ chō le̍ dīyɔ̄ɔ̍, ndu̍yɛ̍ te̍le̍ŋndo̍ chō le̍ sīŋgīo̍o̍. Te̍le̍ŋndo̍ chō le̍ pīɔ̄lɔ̄ɔ̍, 
ndu̍yɛ̍ te̍le̍ŋndo̍ chō le̍ tāŋgūllo̍. 

4Te̍le̍ŋndo̍ chō le̍ cha᷄ŋndo̍, ndu̍yɛ̍ te̍le̍ŋndo̍ chō lē māmɔ̄ɔ̍. Te̍le̍ŋndo̍ chō le̍ mɔ̍nɛ̍i̍ 
bīyɔ̄ɔ̍, ndu̍yɛ̍ te̍le̍ŋndo̍ chō le̍ yōla̍ŋ. 

5Te̍le̍ŋndo̍ chō le̍ pōūta̍ŋ sɛ̄ŋīo̍o̍, ndu̍yɛ̍ te̍le̍ŋndo̍ chō le̍ pōūta̍ŋ dīyɔ̄ɔ̍ nāa̍ pi᷅lɛ̍. 
Te̍le̍ŋndo̍ chō le̍ kɔ̄ɔ̄mi̍āŋndo̍, ndu̍yɛ̍ te̍le̍ŋndo̍ chō kɔ̄ɔ̄mi̍āŋ ve᷅ le̍. 

6Te̍le̍ŋndo̍ chō le̍ nūūwāa̍, ndu̍yɛ̍ te̍le̍ŋndo̍ chō le̍ mī nyɛ̄ o̍ nyɛ̄ lāāsīa̍ŋ. Te̍le̍ŋndo̍ 
chō le̍ kɛ̄sīo̍o̍, ndu̍yɛ̍ te̍le̍ŋndo̍ chō le̍ pīsīo̍o̍. 

7Te̍le̍ŋndo̍ chō le̍ sɛ̄ɛ̄sīa̍a̍, ndu̍yɛ̍ te̍le̍ŋndo̍ chō le̍ sɔ̄ndɔ̄ɔ̍. Te̍le̍ŋndo̍ chō le̍ mēīyo̍, 
ndu̍yɛ̍ te̍le̍ŋndo̍ chō le̍ sūɛ̍i̍. 

8Te̍le̍ŋndo̍ chō le̍ kāālāa̍, ndu̍yɛ̍ te̍le̍ŋndo̍ chō le̍ yɛ̄lē tūlāā le̍ŋ. Te̍le̍ŋndo̍ chō le̍ 
chɔ̄ūwo̍, ndu̍yɛ̍ te̍le̍ŋndo̍ wā le̍ kɔ̄l nyūlōo̍. 

9Mɛ̄ɛ̍ o̍ mɛ̄ɛ̍ wāna̍ chi̍o̍o̍ ō yɔ̄kpa̍ tɔ̄nɔ̍ yɛ̄ɛ̍nɛ̍ o̍ sɔ̍lā yɛ̍ lēni᷄ŋ? 

10I̍ che᷅ wōlɔ̄ɔ̄lā lūsu̍lɛ̍i̍la̍ Mɛ̄lɛ̄ka̍ ō hāndu̍ wāna̍ chi̍o̍o̍ chōo̍ la̍ŋ. 

11Mbo̍ lō o̍ ko̍ŋ mbo̍ tōōsīāā nyɔ̄ɔ̍ŋ le̍nde̍ ŋ̄ kɛ̍ndɛ̄ kɛ̍ndɛ̄, ndu̍yɛ̍ mbo̍ hāndū 
te̍le̍ŋnda̍ŋ kpɛ̍ kpɛ̍, te̍le̍ŋnda̍ nyɛ̄ o̍ nyɛ̄ nɔ̄ le̍ yɔ̄nɔ᷄ŋndo̍ la̍ŋ. Mbo̍ lō o̍ ko̍ŋ mbo̍ 
dūāū vɛ̄lɛ̄ wāna̍ chi̍o̍o̍ yēēmɛ̍i̍ ke̍ŋ ni᷄ŋ le̍ mbō lāndu̍ŋ kɔ᷅l le̍ sīɔ̄dīi̍ lāchīo̍o̍. Kɛ̍ wāna̍ 
chi̍o̍o̍ ō nɔ̍lā le̍ mbō sīna̍ nyɛ̄ Mɛ̄lɛ̄ka̍ tōsā wo̍ pɛ̄ŋgu̍ le̍. 

12I̍ si̍nā māā wāna̍ chi̍o̍o̍ ndu̍ nyɛ̍ bɛ̍nda̍ le̍ ndu̍ mbo̍ hīāū kpo̍u̍ wo̍ cho̍ wāa̍ a̍ kɔ̄l 
kɛ̄ndɛ̄, ndu̍yɛ̍ mbō wa̍ o̍ yōōmū kɛ̄ndɛ̄ ni᷄ŋ ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍la̍ŋ ni̍. 

13Ndu̍yɛ̍ Mɛ̄lɛ̄ka̍ kē ndɔ̍ o̍ ke̍ na̍a̍ wo̍ cho̍ ko̍ŋ ni̍, le̍ mī wānā o̍ wānā o̍ de᷅ mbō ko᷄l, 
ndu̍yɛ̍ mbō dē sāŋgā ndɔ̄ɔ̍ tɔ̄nɔ̄. 

14I̍ si̍nā māā nyɛ̄ o̍ nyɛ̄ Mɛ̄lɛ̄ka̍ tōōsi̍a̍a̍ pɛ̍ ō chō le̍ fɛ̍ɛ̍ŋ a̍ fɛ̍ɛ̍ŋ, wānā he̍ndū le̍cho̍ō 
le̍ ndu̍yɛ̍ wānā fe̍ŋā le̍cho̍ō le̍. Mɛ̄lɛ̄ka̍ to̍o̍si̍a̍a̍ ndi̍ le̍nde̍ ni̍, le̍ mī wāna̍ chi̍o̍o̍ ō nɔ̄ 
sīōōŋīi̍ ndūɛ̍i̍. 

15Nyɛ̄ o̍ nyɛ̍ cho̍ yɔ̄nɔ᷄ŋndo̍ ō yɔ̄nu̍ŋ ni᷅ŋ pāāndū, ndu̍yɛ̍ nyɛ̄ o̍ nyɛ̍ nɔ̍ le̍ yɔ̄nɔ᷄ŋndo̍ 
ō yɔ̄nu̍ŋ ni᷅ŋ pāāndū. Sɔ̄ɔ̍ŋ hi̍o̍ū wo̍ŋ mu̍ŋ Mɛ̄lɛ̄ka̍ ō mīŋgī vɛ̍lɛ̄ tōsā ni̍. 

A̍ ka̍fāla̍ yɔn̍ūŋ o̍ chie̍̍ēŋndo̍ ho̍ō niŋ᷄ nda̍ŋ o̍kɔɔ̄.̄ 
16Mi̍ sa̍a̍lu᷄ŋ vɛ̍lɛ̄ sūɛ̍i̍ pi᷅lɛ̍ o̍ chi̍e̍ēŋndo̍ ho̍ō chōo̍, nāa̍ sa̍kpōyɛ̍i̍ a̍ tōnya̍a̍ nda̍ a̍a̍ nɔ̍ 
le̍ wāa̍ wāŋnda̍ tɛ̄ɛ̄ŋ nda̍, dɛ̍nɛ̍ wɔ̍ɔ̍ŋndo̍ ndu̍ wānā sa̍a̍lūŋ lo̍ŋ ni̍. 

17Mi̍ di̍mī o̍ kɔ̄l ni᷄ŋ a̍a̍, “Wāna̍ tōnya̍ ni̍ wāna̍ dɛ̍nɛ̍ wɔ̍ɔ̍ŋ ni̍ nda̍ kpo̍u̍ Mɛ̄lɛ̄ka̍ chō 
hūnɔ̄ɔ̄ kɔ̍ɔ̍sɔ̍ a̍ nda̍. Nyɛ̄ o̍ nyɛ̍ cho̍ yɔ̄nɔ᷄ŋndo̍ te̍le̍ŋ ndɔ̄ɔ̍ chō fūūlūū. Īsɔ̄ɔ̍ o̍ īsɔ̄ɔ̍ ī 
nɔ̄ te̍le̍ŋndo̍.” 

18Mɛ̄ɛ̍ ya̍ I̍ chi̍i̍ sɔ̄ɔ̍ŋ mu᷅ŋ mɛ̄ɛ̄nda᷄ŋ kpo̍u̍ mi̍ di̍mī māā na̍a̍ wāŋndā chīe̍e̍ya̍ tōfāa̍ 
Mɛ̄lɛ̄ka̍ ō chō na̍a̍ kīo̍o̍ ni̍, le̍ mbō chɔ᷄m na̍a̍ māā mɛ̄ɛ̍ vīsīa̍a̍ ā chō yɛ̍ ko̍ni̍ na̍a̍ ŋ̄ 
chō ni̍. 

19Kāni̍ fu̍u̍le̍, nyɛ̍ yɔ̍nūŋ a̍ vīsīa̍a̍ wo̍, ndu̍ ko̍ni̍ yɔ̍nūŋ a̍ wāŋndā chīe̍e̍ya̍ ni̍. Wāna̍ 
chīe̍e̍ ni̍ vīsī ni̍ wu᷄ pi᷅lɔ̍ɔ̍ kpe̍ nda̍ nɔ̄ ni̍ mā vī. Wāna̍ chīe̍e̍ ni̍ vīsī ni̍ nyāā yōōmāā 
pīli̍a̍a̍ kpe̍ na̍a̍ ŋ̄ chō ni̍. Wāna̍ chi̍e̍e̍ nɔ̍ le̍hɔ̍ɔ̍ya̍ mbō hīōū vīsīa̍a̍ le̍, kāni̍, wāna̍ 
chīe̍e̍ ni̍ vīsī ni̍ yōōmūlā nda̍ nɔ̄ la̍ŋ nyɛ̄ fo̍ndō fu̍u̍ la̍ cho̍ ni̍. 

20Nda̍ ŋi̍ɔ̍ɔ̍ŋ kpo̍u̍ nāa̍ pi᷅lɛ̍ kpe̍ nda̍ nɔ̄ ni̍ mā kūɛ̄. O̍ pūūlōo̍ ni᷄ŋ nda̍ fūla̍ ni̍, ndu̍yɛ̍ 
o̍ pūūlū pi᷅lɔ̍ɔ̍ ni᷄ŋ ko̍ni̍ nda̍ nɔ̄ vɛ̄lɛ̄ ni̍ mā mīīŋgu̍. 

21Ndu̍yɛ̍ tē ā vī pɛ̍, bāā chōo̍ cho̍o̍ nyi̍nā wāna̍ chi̍o̍o̍ ō kūā ni̍, mī nyi̍nā vīsīo̍o̍ ndu̍ 
to᷅l lɛ̄ŋ wānā si̍nā le̍. 

22Le̍la̍ŋ nyɛ̄ ya̍ I̍ che᷅ māā ō bɛ̄nda̍ le̍ wāna̍ chi̍o̍o̍ mbo̍ hīāū kpo̍u̍ wo̍ cho̍ ho̍ō ni̍. 
Wāna̍ chi̍o̍o̍ ō nɔ̄ mbō dē sāŋgā ndɔ̄ɔ̍ tɔ̄nɔ̄, fo̍ndōle̍ nyɛ̄ o̍ ti̍i̍nda̍ŋ ndo̍ ko̍ni̍ cho̍ ko̍ŋ 
ni̍. Ō si̍nā nyɛ̍ cho̍ ndu̍ lāchī wo̍ le̍. 

Īkīlīsi̍a̍a̍tīī 4 

1“O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ mɛ̄ɛ̍ nda̍ wa̍ wāŋndā chīe̍e̍ya̍ nyɛ̄ pālāa̍ tūsīo̍o̍ chōo̍ o̍ 
chi̍e̍ēŋndo̍ ho̍ō chōo̍ yɛ̍. Wānāā nda̍ wa̍ nyɛ̄ pālāa̍ tūsīo̍o̍ chōo̍ wa̍, mi̍ cha᷅ mɛ̍mi̍a̍ŋ 
mā chō nda̍ tōlɔ̄ɔ̍ le̍nde̍, wānā o̍ wānā ve̍ mbō nyɔ̄ɔ̄lu̍ nda̍ kɔ̄lta̍ŋ te̍. Ndu̍yɛ̍ wānāa̍ 
tu̍si̍ ha̍ā wāŋnda̍ ha̍ā nyɛ̄ pālāa̍ chōo̍ wa̍, ā nɔ̄ kpāāyāa̍ ā hīōū wāŋnda̍ ha̍ā. Wānāā 
nda̍ tūsi̍ ha̍ā nyɛ̄ pālāa̍ chōo̍ wa̍, nda̍ a̍a̍ nɔ̍ wa̍nā o̍ wāna̍ ma̍la̍ nda̍ le̍. 

2O̍ ko̍ŋ, mi̍ yi̍ya᷄ŋ māā wānāa̍ vi᷅ ni᷅ŋ nda̍, māā nda̍ hi̍o̍ū wā o̍ fo̍ndāŋ a̍ wānāa̍ cho̍ 
yōōmū wa̍. 

3Kɛ̍ wānāa̍ hi̍o̍ū bɛ̍ɛ̍ wa᷅ o̍ fo̍ndā wa̍ nda̍ cho̍ wānāa̍ vi̍lu̍ŋ ndɔ̍ kpo̍sōŋ te̍ wa̍ ni̍. 
Kāni̍ fu̍u̍le̍, sɔ̄ɔ̍ŋ dɛ̍nɛ̍ wɔ̍ɔ̍ŋ cho̍ mu᷅ŋ yɔ̄nɔ᷄ŋndo̍ o̍ chi̍e̍ēŋndo̍ chōo̍ ki̍nɛ̍i̍ yo̍ŋ 
chāānda̍ chi᷄ wɔ̍ mu̍ŋ te̍. 

4“O̍ ko̍ŋ kɔ̍ɔ̍lī, mi̍ sa̍a̍lu᷄ŋ māā fāfa̍la̍ wāŋnda̍ ā fāfālā ho̍ō o̍ kpe̍ko̍o̍ sōlīo̍o̍ ni᷄ŋ ndo̍, 
ndu̍yɛ̍ a̍ tāāsi̍lā nda̍ nɔ̄ la᷅ŋ o̍ nyɔ̄ɔ̍ŋ tōōsīa̍a̍ ni᷄ŋ ndāŋ, māā o̍ hɔ̄lte̍ŋ ni᷄ŋ kpo̍so̍ŋ 
nda̍ wā mu̍ŋ tōsāa̍ ni̍, le̍ nyɛ̄m chāāŋāā ndāa̍. Ke̍ŋ bɛ̍ɛ̍ mi̍ cha᷅ ndi̍ nyɛ̄ fo̍ndō fu̍u̍. 
Ō chō māchūāā mɛ̄ɛ̍ wāŋndo̍ ō wa᷅ nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

5Dīɔ̄mndo̍ ndu̍ nɔ̍ chālnɔ᷄ŋndo̍ ni̍ mbō dīīnu᷄ŋ si̍li̍ŋ, ō chɛ᷅l le̍ kpe̍ku̍ o̍ kpe̍ku̍ so̍lī le̍, 
mbō lo̍ ndu̍ pi̍la̍ tāūnɔ᷄ŋndo̍ ha̍a̍a̍ mbō vī. 

6Nyɔ̄ɔ̍ nɔ̄ɔ̍ ō pɔ̄mbɔ̄ mā hi̍ni̍ kɔ̄l a̍ ndu̍, ndu̍ hi̍o̍ū nāŋɔ̄ɔ̄ a̍ tōndɔ᷄ŋndo̍ o̍ wa̍lta̍ŋ ni᷄ŋ, 
sa̍ŋgā fo̍ndōo̍ lēbōl tē tūm te̍, ō chō māchūāā mɛ̄ɛ̍ wāŋndo̍ ō wā nu̍a̍ā hūēīye̍ 
nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

7“O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ sūɛ̍i̍ pi᷅lɛ̍ o̍ chi̍e̍ēŋndo̍ chōo̍, ke̍ŋ bɛ̍ɛ̍ mi̍ cha᷅ ndi̍ nyɛ̄ 
fo̍ndō fu̍u̍. 

8Wāŋndo̍ mbō wa̍ ndu̍ pīlɛ̍ kpe̍ ō nɔ᷅ chu̍ā le̍, ō nɔ᷅ i̍wa᷅nāya̍ le̍, ndu̍ pīlɛ̍ le̍nde̍ 
kpe̍e̍le̍, kɛ̍ mbō sāa̍ fāfa̍la̍a̍ le̍ sūllo̍ nūūvīa̍a̍, mɛ̄ɛ̍ mɛ̄ɛ̍ o̍ sɔ̍la̍ ō hi̍nī kɔ᷅l te̍. Cha᷄lle̍ 
ndu̍ o̍o̍ cha᷅l ni̍ mī ndu̍ o̍o̍ nyu̍na̍ ndu̍ pi̍la̍ āā, ‘Sāŋgā bɛ̄ndū ya̍ I̍ cho̍ ho̍ō mi̍ kɛ̍ɛ̄ 
nyɛ̄ o̍ nyɛ̄ kɛ̄ndɛ̄ o̍ yōōmū nūu̍ ni᷄ŋ ndo̍, le̍ nɛ̄ɛ̍nɛ̍ kpe̍e̍kpe̍i̍ ya̍ I̍ cho̍ yɛ̍ ni᷅ŋ sāŋgāa̍ 
ho̍ō?’ He̍ī bɛ̍ɛ̍ mi̍ cha᷅ ndi̍ nyɛ̄ fo̍ndō fu̍u̍, sūɛ̍i̍ kɔ̄l tāmbɛ̍i̍ye̍ ko̍ni̍ i̍ cho̍ ni̍. 

9“Wānāā ŋīɔ̍ɔ̍ŋ ā bɛ̄nda̍ mbo̍ hīāū wānā pi᷅lɔ̍ɔ̍, fo̍ndōle̍, wa̍li̍ wānāā ŋīɔ̍ɔ̍ŋ ā tōsā 
wo̍ wānā pi᷅lɛ̍ nɔ̍lā mbō tōsa̍ ndu̍ le̍. 

10Wānāā ŋīɔ̍ɔ̍ŋ ō pīlɛ̍ dēl mī ho̍ō māla̍ chāa̍ŋ ndɔ̍ de̍l lo̍ mbō chɛ᷄ŋ. Kɛ̍ wānā pi᷅lɛ̍ 
nūm tē a̍ de̍l pɛ̍ a̍ chūū dēlɔ̄ɔ̄, wānā cho̍ mbō māla̍ nu̍m mā chɛ᷄ŋ te̍. 

11Ndu̍yɛ̍ vɛ̍lɛ̄ wānāā ŋīɔ̍ɔ̍ŋ a̍ te̍le̍ŋ īhūēīyo̍ tē ā hīni̍ nāa̍ pi᷅lɛ̍ pɛ̍, tūūlōo̍ dīāllo̍ŋ ŋ̄ 
tūūlū nda̍ nyɛ̄ kɛ̄ndɛ̄ la̍fūū ni̍. Kɛ̍ wānā pi᷅lɛ̍ nūm nūm tē a̍ hi̍ni̍ pɛ̍ a̍ nɔ̍ wa̍nā o̍ 
wāna̍ tu̍u̍lu̍ nu̍m ŋ̄dīāl te̍. 

12Wānā nɔ̍lā wa̍nā pi᷅lɛ̍ bɛ̄pɛ̄lā o̍ sɔ̍ŋgɔ̄ɔ̍ ni᷄ŋ, kɛ̍ ō cho̍ bɛ̍ɛ̍ŋ mī wānā nɔ̍la̍ wānāa̍ 
ŋīɔ̍ɔ̍ŋ te̍. Yōōle̍ cho̍ lē kpēēndāā a̍ yūe̍i̍ ī yāa̍ le̍ŋ wānā nɔ̍lā le̍ŋ kīōlɔ̄ɔ̄ chɔ̍chɔ̍ le̍. 

13“Chūāāmbɔ̄ fɔ̍ŋndɔ̍ cho̍ ho̍ō ō tāmbɛ̍i̍ ō nɔ̍ nyɛ᷅ o̍ nyɛ̄ le̍, kɛ̍ mbo̍ nɔ̄ kɔ̄l kālo̍o̍ wo̍ 
ō bɛ̄nda̍ mbo̍ hīāū māsā bɛ̍ndū cho̍ ni᷅ŋ ho̍ō ō yūvɛ̍i̍ kɛ̍ ndu̍yɛ̍ ō nɔ̍ kɔ̍l kālu̍ le̍, 
ndu̍yɛ̍ ō ye᷅ŋ ndɛ̍ lānī o̍ sīlā le̍ wo̍. 

14Wāŋndo̍ mbō fūla̍ o̍ bīyɔ̄ɔ̍ ni᷄ŋ mbō sīmnu̍ŋ ma̍sāa̍ wāŋnda̍ chōo̍, mbō vēlu᷄ŋ o̍ 
kūɛ̍i̍ ni᷄ŋ o̍ lɛ̄ŋndē ndɔ̄le̍ŋ ni᷄ŋ, mbō hu᷄ŋ si̍mnu̍ŋ ma̍sāa̍ lɛ̄ŋndē lēŋ chōo̍. 

15I̍ che᷅ ni᷅ŋ wāŋnda̍ kpo̍u̍ o̍ chi̍e̍ēŋndo̍ ni᷄ŋ ma̍ tūāl chūāāmbɔ̄ pīāāndū wāā le̍nde̍ 
kɔ̍ɔ̍lī kpɔ̍lɔ̄kpɔ̄lɔ̄, o̍ mi̍i̍ŋgu̍ o̍ fōōfo̍ māsā bɛ̍ndōo̍ wāŋnda̍ chōo̍ wo̍. 

16Wānāa̍ to᷅l ndu̍ kɔ̄ɔ̄lī wa̍ ā chu̍ū chɔ᷅m te̍. Ndu̍yɛ̍ nda̍ kpo̍u̍ ndu̍ cho̍ nda̍ chōo̍ 
ma̍sāa̍ ni̍. Kɛ̍ chɔ̍ŋ na̍nu᷄ŋ a̍ wɔ̄sīlā ti᷄ŋ, wānā o̍ wānā o̍ che̍ndū lɛ̍ ni̍ŋ ndu̍ le̍ sɔ̄ɔ̍ŋ 
kɛ̍ndɛ̄ŋ o̍ to̍sa̍ wo̍ŋ te̍. He̍ī bɛ̍ɛ̍ mi̍ cha᷅ ndi̍ nyɛ̄ fo̍ndō fu̍u̍, ō chō māchūāā mɛ̄ɛ̍ 
wāŋndo̍ ō wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍.” 

Īkīlīsi̍a̍a̍tīī 5 

Mānda᷄ŋndo̍ a̍ būŋgɛī̄ chūa̍a̍ o̍kɔɔ̄ ̄
1“Wānā o̍ wānā tē ā kūɛ̄ o̍ chīɛ̍i̍ Mɛ̄lɛ̄ka̍a̍ ni᷄ŋ le̍ Mɛ̄lɛ̄ka̍ pīɛ̄īyo̍ pɛ̍, ma̍nda̍ŋ. Tē ā 
kūɛ̄ o̍ chīɛ̍i̍ Mɛ̄lɛ̄ka̍a̍ ni᷄ŋ pɛ̍, ō bɛ̄ndā mā cha̍l mā pɛ̍ɛ̍ku̍ mɛ̄ɛ̍ wāŋnda̍ sōlī sa̍lāla̍ŋ 
yɛ̍, mbo̍ hīāū sa̍lālā īdīɔ̄mnda̍ŋ sōlīo̍o̍ mɛ̄ɛ̍ dīɔ̄mnda̍ ā tōsā yɛ̍. Ā si̍nā māā nyɛ̄ nda̍ 
wā ko̍ŋ to̍sāa̍ wo̍ māā yɔ̄ŋ wɔ̄ɔ̍ŋndo̍ le̍ nda̍ wā ko̍ŋ to̍sāa̍ Mɛ̄lɛ̄ka̍ o̍ hɔ̄l te̍. 

2Wānā o̍ wānā tē a̍ wa̍ sūɛ̍i̍ pɛ̍, yi̍ya̍ŋ fɛ̍lɛ̍ŋ nyɛ᷅ ŋ̄ chō dīmī wo̍. Tē a̍ wa̍ Mɛ̄lɛ̄ka̍ nyɛ̄ 
o̍ nyɛ̄ dīmūl pɛ̍, ma̍nda̍ŋ le̍ nyɛ̄ ŋ̄ chō ndu̍ dīmūllo̍. Mɛ̄lɛ̄ka̍ chō o̍ fo̍ndā ndɔ̄ɔ̍ chōo̍ 
cho̍o̍ pɔ̍ mi̍ nya̍ wā o̍ chi̍e̍ēŋndo̍ chōo̍ lɛ᷅ŋ na̍nu᷄ŋ. Lā di̍mī dīōmndā fāŋgā o̍ sūɛ̍i̍ 
nyɛ̄i̍ ni᷄ŋ te̍. 

3Tē wānā hi̍u̍ yīya᷄ŋndo̍ a̍ nyɔ̄ɔ̍ pɛ̍ te̍i̍, a̍ hi̍ni̍ pɛ̍ ndu̍ ko̍ni̍ ŋ̄ sɔ̄l lu̍a̍a̍ŋ ni̍. Ndu̍yɛ̍ tē 
wānā hi̍u̍ sūɛ̍i̍ pɛ̍ te̍i̍ ā sōō sɔ̄ɔ̍ŋ ŋ̄dīɔ̄mndo̍ŋ. 

4Wānā o̍ wānā tē a̍ chu̍a̍ ībūŋgā o̍ ībūŋgā o̍ Mɛ̄lɛ̄ka̍ lo̍ pɛ̍, to̍sā lāta̍ma̍la̍ le̍ nyɛ̄ ŋ̄ 
chūa̍ būŋgɛ̄i̍yo̍ tōsāa̍ le̍. Mɛ̄lɛ̄ka̍ ndu̍ ndu̍ ō yēēma̍ di̍ɔ̄mndo̍ le̍. Le̍la̍ŋ tē a̍ chu̍a̍ 
ībūŋgā o̍ ībūŋgā o̍ ndu̍ lo̍ pɛ̍, pe̍e̍lu̍ būŋgɛ̄ī kēŋ. 

5Ō bɛ̄ndā bɛ̍ɛ̍ tē a̍ wa̍ nyɛ̄ o̍ nyɛ̄ tōsā pɛ̍ a̍ chu̍ē i̍bu̍ŋgā kpo̍so̍ŋ te̍, mbo̍ hīāū būŋgɛ̄i̍ 
chūa̍a̍ a̍ to̍sā nyɛ᷅ ŋ̄ chūā būŋgɛ̄i̍ yo̍ le̍. 

6To̍sā mī sōndō nūmndo̍ ō tōsa̍ mā sīmnu᷄ŋ wa᷅na̍ yɔ̄ŋ wɔ̄ɔ̍ŋ te̍. Ō bɛ̍ndā mā kɔ̍ 
di̍mūl wāna̍ so̍līāā lāsa̍lāa̍ āā, ‘I̍ ve̍ kɔ̍l le̍ būŋgɛ̄i̍ he̍ī chūā le̍’ le̍. Tē a̍ to̍sa̍ le̍nde̍ pɛ̍, 

tu̍mbo̍o̍ Mɛ̄lɛ̄ka̍ ō dūāūnūŋ a̍ nūm le̍ nyɛ̄ ŋ̄ dīmi̍ ko̍ŋ ndo̍ ni̍, mbō tɛ̄ɛ̄mbu̍u̍ nyɛ̄ o̍ 
nyɛ̄ ŋ̄ sāŋga̍ le̍ ndu̍. 

7Tē wāŋndo̍ hīu̍ lūa̍ŋ sɔ̄llo̍ pɛ̍ te̍i̍, ō dīmi̍ sɔ̄ɔ̍ŋ fo̍ndo᷄ŋ. Ndu̍yɛ̍ sūɛ̍i̍ bɛ̍ndū bɛ̄ndūe̍i̍, 
kɔ̄l kālu̍ o̍ kɔ̄l kālu̍ ve᷅ le̍ni̍ŋ te̍. Le̍la̍ŋ nyɛ̍ bɛ̍nda̍ le̍ tōsāa̍ wo̍, ndu̍ cho̍ bɛ̄ɛ̄le̍ŋ nɔ̄ɔ̍ 
le̍ Mɛ̄lɛ̄ka̍ ni̍.” 

A̍ mɛɛ̄ ̍yōōmōo̍ ō chōnu᷄ŋ fo̍ndō fu̍u̍ yɛ ̍o̍kɔɔ̄ ̄
8“Tē ā chē pɛ̍ mī wānāa̍ nɔ̍ kpāāyāla̍ŋ nda̍ ā wa̍ wānāā tāmbɛ̍i̍ya̍ nyɛ̄ pālāa̍ tūsīo̍o̍ 
chōo̍ o̍ lɛ̄ŋnde̍ŋ ni᷄ŋ, o̍ ko̍ŋ kɔ̍ɔ̍lī, mā chē mā wa̍ wāŋnda̍ ka̍fāla̍ŋ tōsāllo̍, ndu̍yɛ̍ mā 
tūŋ wa᷅ŋnda̍ di̍la̍ ndāla̍ŋ o̍ sɔ̄ɔ̍ŋ ni᷄ŋ, kɔ̄ndɔ̄fi̍li̍ bi̍ī nu̍m te̍. Wāŋ bɛ̄ndūa̍a̍ cho̍ sɔ̄ɔ̍ŋ 
mu᷅ŋ tōsāa̍ wa̍ nda̍ bɛ̍ɛ̍ ā nɔ̄ wāŋ bɛ̄ndūa̍a̍ nɔ̍ nda̍ hɔ̄lte̍ŋ chōo̍ ma̍ wā nda̍ māndāa̍ 
wa̍. Ndu̍yɛ̍ wa̍ŋ bɛ̄ndūa̍a̍ cho̍ nda̍ ka̍ŋ māndāa̍ wa̍ bɛ̍ɛ̍ ā nɔ̄ wāŋ bɛ̄ndūa̍a̍ nɔ̍ nda̍ 
hɔ̄lte̍ŋ chōo̍ ma̍ wā nda̍ māndāa̍ wa̍. 

9“Tɔ̄nɔ̄ o̍ tɔ̄nɔ̍ cho̍ o̍ lɛ̄ŋnde̍ŋ nde᷅ŋ ni᷄ŋ, wāŋnda̍ ha̍ā kpo̍u̍ nda̍ pi̍ɔ̍ūvi̍āŋ ndu̍ ni̍. 
Māsā bɛ̍ndōo̍ pīla̍ bɛ̍ɛ̍ kɛ̍sɛ̍ kɛ̍sɛ̍ mbō sɔ̄la̍ tɔ̄nɔ̄ɔ̍ o̍ wa̍lta̍ īchīɛ̄ɛ̄la̍ŋ ni᷄ŋ. 

10“Wānā o̍ wāna̍ ka̍a̍la̍ ka̍ni̍e̍i̍, mɛ̄ɛ̍ mɛ̄ɛ̍ o̍ sɔ̍la̍ ndi̍ ō hi̍nī kɔ̍l te̍. Wānā o̍ wāna̍ ka̍a̍la̍ 
sūllo̍, mɛ̄ɛ̍ mɛ̄ɛ̍ o̍ sɔ̍la̍ su᷅llo̍ ō hi̍nī kɔ̍l te̍. He̍ī bɛ̍ɛ̍ nyɛ̄ fo̍ndō fu̍u̍ i̍ cho̍ ni̍. 

11Mɛ̄ɛ̍ kpɛ̍ wāŋndo̍ ō sūl lɛ̍, le̍nde̍ ko̍ni̍ o̍ nɔ᷅ wa̍nāā dīa̍a̍ ni̍. Tɔ̄nɔ̍ o̍ sɔ̍lā o̍ sūl kōŋ 
ni᷄ŋ ndo̍ mɛ̄ɛ̍ le̍ nyɛ̄m mu᷅ŋ chɔ̄ɔ̍ a̍ lēhɔ̄l. 

12Wāna̍ cho̍ ho̍ō mɛ̄ɛ̍ mbō fāfa̍la̍ le̍ nyɛ̄ o̍ di̍ā wo̍ wo̍, ō dīo̍ mbō pīm, ō pu᷅m te̍, tē 
ō hīnī pɛ̍ lūa̍a̍ŋ nyɛ̄ kɛ̄ndɛ̄ kpo̍o̍ŋ. Kɛ̍ wānā su̍lāa̍ ndu̍ ndu̍ ō nɔ̍lā mbō lɔ᷄l te̍, ō wā 
bu̍u̍la᷄ŋndo̍ le̍ sūl ndɔ̄ɔ̍. 

13“I̍ che᷅ vɛ̄lɛ̄ sūɛ̍i̍ kɔ̄l tāmbɛ̍i̍ pīlɛ̍ mi̍ ī wā yɔ̄nɔ᷄ŋndo̍ o̍ chi̍e̍ēŋndo̍ ho̍ō ni᷄ŋ. Wānā 
su̍lāa̍ mbō lo̍ ka̍ka̍a̍ o̍ sūl ndɔ̄ɔ̍ chōo̍ ha̍a̍a̍, 

14mī sūɛ̍i̍ o̍ ve̍ kɔ̍l te̍ ve̍ ī kōma̍l ndu̍. O̍ ko̍ŋ, sūl kōŋ kpo̍u̍ mbō hīvi̍ ndu̍ o̍ sūɛ̍i̍ ke̍ŋ 
bɛ̄ŋgu̍, mbō lōlnu̍ŋ ni̍ko̍ ba̍lā fo̍ndō, ō nɔ᷅ nyɛ᷅ o̍ nyɛ̄ o̍ me̍l chūāūwāā ndūa̍a̍ le̍. 

15Wāna̍ chi̍o̍o̍ vīōlɔ̄ɔ̄ kālā nu̍m ō vīālū nu̍m o̍ chi̍e̍ēŋndo̍ ho̍ō chōo̍ wo̍, bālā fo̍ndō 
fu̍u̍ ŋ̄ hūŋ ni̍. Ndu̍yɛ̍ tē ā vī vɛ̄lɛ̄ pɛ̍, bālā fo̍ndō fu̍u̍ ŋ̄ kūā vɛ̍lɛ̄ ni̍. Nyɛ̄ o̍ nyɛ̄ ŋ̄ sāŋga̍ 
le̍ ndu̍ ō pīlɛ̍ bɛ̍ɛ̍ a̍ ku̍ē a̍ ndu̍ o̍ bā le̍. 

16He̍ī bɛ̍ɛ̍ sūɛ̍i̍ kɔ̄l tāmbɛ̍i̍ye̍ pīla̍ i̍ cho̍ ni̍, le̍ dīmīo̍o̍ māā mɛ̄ɛ̍ wānā vi̍a̍lūŋ ba̍lā 
fo̍ndō yɛ̍, le̍nde̍ ko̍ni̍ ŋ̍ mīīŋgū ba̍lā fo̍ndō ni̍. Sāŋgā fo̍ndō fu̍u̍, ō chō māchūāā mɛ̄ɛ̍ 
wāŋndo̍ ō wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

17Ndu̍yɛ̍ ō fūla̍ o̍ ko̍ŋ kɔ̍ɔ̍lī, wāna̍ chi̍o̍o̍ ha̍a̍a̍ a̍ yōōmū ndɔ̄ɔ̍ mɛ̄ɛ̄lu̍la̍ŋ, tē ō chō pɛ̍ 
o̍ chi̍e̍ēŋndo̍ ho̍ō chōo̍, sɔ̄ɔ̍ŋ pīɔ̍mndo̍ŋ, a̍ sɔ̄ɔ̍ŋ ŋ̄mɔ̍nɔ̍ŋ bɛ̍ndo᷄ŋ, mu̍ŋ ko̍māl ndu̍ 
le̍ te̍le̍ŋ o̍ te̍le̍ŋ ni̍. Nāāla̍ŋ la̍ŋ la̍ wa᷅ ndu̍ kōmāllo̍, mī sɔ̄ɔ̍ŋ to̍sā mbō dɔ̄ɔ̄nu᷄ŋ tu̍mbe̍ 
wo̍ŋ mu̍ŋ mu̍ŋ wa᷅ ndu̍ yɔ̄nɔ᷄ŋndo̍ pɛ̄ŋgu̍ o̍ pɛ̄ŋgu̍, mbō tāmbu̍ kɔ̄l ha̍a̍a̍ ō chi̍nūŋ 
ndɛ̍ ndu̍ pi̍la̍ nyɛ̄ o̍ nyɛ̄ le̍. 

18“Nyɛ̄ ko̍ŋ ya̍ I̍ mɛ̍ɛ̍nda᷄ŋ ni̍ mi̍ di̍mī māā nyɛ̄ ya̍ I̍ che᷅ mbo̍ bɛ̄ndā le̍ wāna̍ chi̍o̍o̍ 
wo̍ cho̍ ho̍ō ni̍. Te̍le̍ŋ bi̍ŋgī Mɛ̄lɛ̄ka̍ ke̍ wāna̍ chi̍o̍o̍ le̍ wāa̍ o̍ chi̍e̍ēŋndo̍ ho̍ō chōo̍ 
wo̍, ō dīo̍ mbō ko᷄l, ndu̍yɛ̍ mbō tūēī sāŋgā ndɔ̄ɔ̍ yēēlā, fo̍ndōle̍, sāŋgā o̍ sāŋgā o̍ 
cho̍ o̍ chi̍e̍ēŋndo̍ ho̍ō chōo̍, nyɛ̄ o̍ ti̍i̍nda̍ŋ māā pāāwā ndɔ̄ wo̍ ko̍ni̍ cho̍ ko̍ŋ ni̍. 

19Wānā o̍ wānā Mɛ̄lɛ̄ka̍ ke̍ pɛ̍ su᷅llo̍, a̍ nyɔ̄ɔ̍ŋ ndu̍yɛ̍ mbo̍ kē nu̍m kpāāyāa̍ le̍ mā 
tūēī sūl nūmndo̍ a̍ nyɛ̄m nūmndo̍ŋ yēēlā, me̍l mɛ̍lɛ̄ka̍ ba̍li̍ka̍, ndu̍yɛ̍ mā tūēī sāŋgā 
nūmndo̍ yēēlā. Ke̍ Mɛ̄lɛ̄ka̍ ō ke̍ nu̍m ndo̍ ndu̍ cho̍ ko̍ŋ ni̍. 

20Wānā wa̍ā le̍nde̍ ō kēndū ko̍ mā bu̍u̍la̍ŋ le̍ mɛ̄ɛ̍ te̍le̍ŋ nu̍mndo̍ o̍ chi̍e̍ēŋndo̍ chōo̍ 
o̍ cho̍ ō bīŋgī yɛ̍, fo̍ndōle̍ Mɛ̄lɛ̄ka̍ tōsa̍ mi̍ kɔ̄l nūmndo̍ ō wā a̍ nya̍a̍lo̍o̍ le̍ te̍le̍ŋ o̍ 
te̍le̍ŋ.” 

Īkīlīsi̍a̍a̍tīī 6 

1“I̍ che᷅ vɛ̄lɛ̄ sūɛ̍i̍ wɔ̍ɔ̍ŋīī pīlɛ̍ mi̍ ī wā yɔ̄nɔ᷄ŋndo̍ o̍ chi̍e̍ēŋndo̍ ho̍ō ni᷄ŋ, ī chō sūɛ̍i̍ kɔ̄l 
tāmbɛ̍i̍ bɛ̍ndū le̍ wāna̍ chi̍o̍o̍. 

2Wāŋndo̍ mbō wa̍ mī Mɛ̄lɛ̄ka̍ ō ke̍ ndu̍ sūllo̍ ta̍u̍ ta̍u̍, a̍ nyɔ̄ɔ̍ŋ ndu̍yɛ̍ mbō tōsa̍ mī 
wāŋnda̍ ā nɔ̄ bɛ̄ɛ̄le̍ŋ le̍ wānā ko̍ŋ ta̍u̍. Nyɛ̄ o̍ nyɛ̄ wānā ko̍ŋ ō yēēma̍ ō wā ndu̍ o̍ 
bā. Kɛ̍ mī Mɛ̄lɛ̄ka̍ tōsa̍ wānā ko̍ŋ ō tu̍i̍ī nyɛ̍m ndɔ̄ŋ mu̍ŋ yēēlā le̍, wāna̍ lēkāa̍ wo̍ 
pɔ̍ ndu̍ tu̍ɛ̍ī mu̍ŋ yēēlā ni̍. Nyɛ̄ fo̍ndō fu̍u̍ sūl wāā le̍nde̍ o̍ cho̍ ni̍. Ndu̍yɛ̍ ī chō sūɛ̍i̍ 
kɔ̄l tāmbɛ̍i̍ bɛ̍ndū le̍ sūl wāā le̍nde̍ nɔ̍ɔ̍. 

3Ā yɔ᷄ŋ bɛ̍ɛ̍ mī wāŋndo̍ ō nɔ̄ chūāūwa̍ kɛ̄mɛ̄, ndu̍yɛ̍ mbō vīōū āchāl mbō yūwa̍ 
ku̍dɛ̄ɛ̄ chūāūwāā kāŋ chōo̍, kɛ̍ nyɛ̄m kɛ̄ndɛ̄ŋ wāna̍ chi̍o̍o̍ ō nɔ̄ mbō tūēī yēēlā o̍ 
yōōmōo̍ ni᷄ŋ ndo̍ŋ, tē ō tūi̍i̍ mu̍ŋ yēēlā le̍ ha̍a̍a̍ mbō vī, ndu̍yɛ̍ mbō sɔ̄la̍ vɛ̍lɛ̄ chɔ̄ 
kɛ̄ndɛ̄ le̍, ya̍ I̍ di̍mi̍ māā chɛ̄lɛ̍kpɛ̍ nda̍ vīālū ho̍ō ō vīlɛ̍i̍yo̍ ō bɛ̄nda̍ bɛ̍ɛ̍ mbo̍ hīāū 
wānā su̍lāā wāā le̍nde̍. 

4Kāni̍ fo̍ndōle̍, chɛ̄lɛ̍kpɛ̍ nda̍ vīālū ho̍ō ō vīlɛ̍i̍ yo̍ nyɛ̄ fo̍ndōo̍ ko̍ni̍ o̍ wa᷅ ni̍. Mɛ̄ɛ̍ o̍ 
ve̍lu᷄ŋ ō de᷄l nyɛ᷅ wa̍wo̍ŋndo̍ lēhɔ̄l te̍ yɛ̍, le̍nde̍ ko̍ni̍ o̍ mi̍i̍ŋgū vɛ̍lɛ̄ o̍ nyūmnda̍ŋ ni᷄ŋ 
ni̍, ndu̍yɛ̍ dīōlā ndɔ̄la̍ŋ bɛ̍ɛ̍ le̍nde̍ la̍ lo᷅ la̍ ku̍mbāā o̍ nyūmnda̍ŋ ni᷄ŋ ni̍ wānā si̍nā 
la̍ŋ te̍. 

5Chɛ̄lɛ̍kpɔ̍ɔ̍ ho̍ō vīōlɔ᷄ŋ ndɔ̄ɔ̍ ō de̍l pāa̍le̍ŋ hɔ̄lte̍ŋ pɛ̍ɛ̍ŋ te̍, kɛ̄lɛ̄ŋgāāle̍ mbō sīna̍ nyɛ̄ 
o̍ nyɛ̄. Kɛ̍ ndu̍yɛ̍ yōōmū ndɔ̄ɔ̍ wā o̍ pɛ̄ŋgīo̍o̍ ni᷄ŋ mbo̍ hīāū yōōmū wānā su̍lāa̍ ho̍ō. 

6Ā yɔ᷄ŋ bɛ̍ɛ̍ mī wānā su̍lāa̍ ho̍ō ō chi̍i̍ wɔ̄sīla̍ŋ wāa̍la̍ŋ lā tīɔ̍ɔ̍ŋ (2,000) yōōmū, kɛ̍ 
nyɛ̄m kɛ̄ndɛ̄ŋ wāna̍ chi̍o̍o̍ ō nɔ̄ mbō tūēī yēēlā o̍ yōōmōo̍ ni᷄ŋ ndo̍ŋ, tē ō tūi̍i̍ mu̍ŋ 
yēēlā le̍, mɛ̄ɛ̍ ō bɛ̄nda̍ mbō hīōū chɛ̄lɛ̍kpɛ̍ ve̍lu᷄ŋ ho̍ō ō vīlɛ̍i̍yo̍ le̍, fo̍ndōle̍ nda̍ ŋi̍ɔ̍ɔ̍ŋ 
kpo̍u̍ tē ā vī pɛ̍ nāa̍ pi᷅lɛ̍ kpe̍ nda̍ chō kɔ̄la̍ŋ ni̍. 

7“Sāŋgā o̍ sāŋgā wāna̍ chi̍o̍o̍ ō chō, le̍ dɔ̄wɔ̄ɔ̍ o̍ dēmbōo̍ ho̍ō ni᷄ŋ ko̍ni̍ o̍ cho̍ sāŋgāa̍ 
ni̍. Ndu̍yɛ̍ mɛ̄ɛ̍ o̍ mɛ̄ɛ̍ o̍ di̍o̍ ō hi̍nī kɔ̍l te̍. 

8Mɛ̄ɛ̍ o̍ he̍ī ni᷄ŋ ɔ̍ɔ̄ hɔ̍ɔ̍ya̍lē wānāā kɔ̄l kālu̍a̍a̍ ā nɔ̄ ma̍ hīāū dīɔ̄mnda̍ le̍ŋ? Wānā 
ta̍mbɛ̍i̍yo̍ mɛ̄ɛ̍ o̍ mɛ̄ɛ̍ ŋ̄ kīndi̍ mā to̍sa̍ sɔ̄ɔ̍ŋ kɛ̍ndɔ᷄ŋ wāŋnda̍ o̍ hɔ̄l, tɔ̄nɔ̍ yɛ̄ɛ̍nɛ̍ ŋ̄ sɔ̄lā 
yɛ̍ o̍ ko̍ŋ kɔ̍ɔ̍lī? 

9Ō bɛ̄nda̍ mī wānā hi̍ni̍ kɔ̄l a̍ nyɛ̄ ŋ̄ chē ni᷅ŋ mbo̍ wā nu̍m o̍ bā wo̍, mbo̍ hīāū a̍ 
yēēmɛ̍i̍ fa̍ŋgā fa̍ŋgɛ̄i̍ nɔ̄ɔ̍. He̍ī bɛ̍ɛ̍ nyɛ̄ fo̍ndō fu̍u̍ ya̍ I̍ che᷅ ndi̍ ni̍, ō chō māchūāā 
mɛ̄ɛ̍ wāŋndo̍ ō wā nu̍a̍ā hūēīye̍ nyāānɔ᷄ŋndo̍ kɔ̄ɔ̄lī le̍ ndi̍ bīyɔ̄ɔ̍ yɛ̍. 

10“Nyɛ̄ o̍ nyɛ̍ chu̍ū ni᷅ŋ wā o̍ chi̍e̍ēŋndo̍ chōo̍, ō nɔ̄ ni᷅ŋ dīōlā ndɔ̄la̍ŋ. Na̍a̍ wāŋndā 
chīe̍e̍ya̍ bɛ̍ɛ̍, ŋ̄ sīnā nyɛ᷅ chō wāna̍ chi̍o̍o̍ wo̍. Ndu̍yɛ̍ ŋ̄ sīnā māā tē wāŋndo̍ ō hīōū 
nu̍m kpāāyāa̍ pɛ̍, a̍ sɔ̍lā ndu̍ di̍ le̍. 

11Tē wānā hi̍u̍ sūɛ̍i̍ pɛ̍ te̍i̍ a̍ di̍mi̍ dīɔ̄mnde̍. Ndu̍yɛ̍ tɔ̄nɔ̄ o̍ tɔ̄nɔ̄ cho̍ o̍ dīɔ̄mīī wāā 
le̍nde̍ ni̍ŋ te̍. 

12Yōōmū wāna̍ chi̍o̍o̍ ō nɔ̄ o̍ chi̍e̍ēŋndo̍ ho̍ō chōo̍ wo̍, le̍ te̍le̍ŋ bi̍ŋgī ko̍ni̍ o̍ cho̍ ni̍, 
ndu̍yɛ̍ nyɛ̄ fo̍ndō fu̍u̍ yōōmū kālāa̍ ō chō ni̍. Yōōmū wāna̍ chi̍o̍o̍ mɛ̄ɛ̍ wūndu̍le̍ŋ lē 
kēlēŋā nu̍a̍ā lōo̍ yɛ̍, le̍nde̍ o̍ ke̍lēŋā lo̍o̍ ni̍. Ō nɛ̄ɛ̍nɛ̍ nɔ̍lā yɛ̍ mbō sīna̍ nyɛ̄ kpe̍e̍kpe̍i̍ 
bɛ̍nda̍ le̍ wāna̍ chi̍o̍o̍ o̍ yōōmū wāā ndo̍ō ni᷄ŋ ndo̍? Ō nɛ̄ɛ̍nɛ̍ nɔ̍lā yɛ̍ mbō chɔ᷄m 
wāna̍ chi̍o̍o̍ nyɛ̍ cho̍ kōmā yɔ̄nɔ᷄ŋ ndu̍ a̍ mākɔ̄ɔ̄ o̍ chi̍e̍ēŋndo̍ ho̍ō ni᷄ŋ ndo̍?” 

Īkīlīsi̍a̍a̍tīī 7 

Sɔɔ̄ŋ̍ cho̍ a̍ yōōmōo̍ o̍kɔɔ̄ ̄wo̍ŋ 
1“Dīōlā kɛ̄ndɛ̄ la̍ŋ nɔ̄ɔ̍ la̍ŋ la̍ hi̍o̍ū nāŋɔ̄ɔ̄ a̍ chūɛ̄īmā ba̍ā kāla᷄ŋ sūūnɔ᷄ŋndo̍. Le̍nde̍ 
ko̍ni̍, pāa̍le̍ wānā wu᷅ le̍ŋ le̍ŋ le̍ hi̍o̍ū nāŋɔ̄ɔ̄ a̍ pāa̍le̍ ŋ̄ vīālūŋ nde̍ŋ. 

2“Kɔ̄la̍ŋ o̍ bɛ̍ɛ̄ cha᷄ŋndo̍ ndu̍ hi̍o̍ū nāŋɔ̄ɔ̄, a̍ kɔ̄la̍ŋ o̍ bɛ̍ɛ̄ du̍nyɛ̍i̍ bɛ̍ndūe̍i̍ ī chō wo̍. 
Kāni̍ fo̍ndōle̍ wānā o̍ wānā ā nɔ̄ mā sɔ̍la̍ pīɔ̍mndo̍, le̍la̍ŋ ō bɛ̄ndā mī wānā ku̍ɛ̄ o̍ 
fo̍ndāŋ wāā le̍nde̍ le̍ mā yi̍ya̍ŋ māā nūm bɛ̍ɛ̍ pīɔ̍mndo̍ chō nu̍m kūēē. 

3“Kɔ̄l tāmbɛ̍i̍yo̍ ndu̍ hi̍o̍ū nāŋɔ̄ɔ̄ a̍ kɔ̄l kɛ̄ndɔ̄ɔ̍, ka̍ni̍ fo̍ndōle̍, kɔ̄l tāmbɛ̍i̍yo̍ ō kīndī 
wa̍nā kɔ᷅l. 

4“Wāna̍ kɔ̄l kālo̍o̍ ndu̍ cha᷅ wa᷅ŋnda̍ cha᷄ŋndo̍ o̍ bīīsi̍o̍o̍ chōo̍ ni̍ mbō yīya̍ŋ a̍ 
pīɔ̍mndo̍, kɛ̍ dīɔ̄mndo̍ ndu̍ ndu̍ le̍ te̍le̍ŋ o̍ te̍le̍ŋ a̍ sɔ̄ɔ̍ŋ kɔ̄l kɛ̄ndɔ᷄ŋ o̍kɔ̄ɔ̄ ko̍ni̍ o̍ 
yi̍yāŋ ni̍. 

5“Ō bɛ̄ndā mī wāna̍ kɔ̄l kālo̍o̍ ō kpāa̍ nu̍m o̍ īsɔ̄ɔ̍ ni̍ŋ, mbo̍ hīāū dīɔ̄mndo̍ nu̍m 
sāŋgālāa̍ o̍ chōndo̍ŋ ni᷄ŋ. 

6“Dīɔ̄mndo̍ māmɔ̄ɔ̄ ndɔ̄ɔ̍ ō chō māchūāā mɛ̄ɛ̍ nyāānda̍ŋ ŋ̄ wā nu̍a̍ā ŋɔ̄ɔ̍ o̍ yīŋ yɛ̍, 
tāāsi̍ o̍ tāāsi̍ cho̍ le̍ni̍ŋ te̍. 

7“Ka̍fāla̍ŋ wāŋnda̍ tōsāllo̍ mī lā sīīŋgu̍u̍ wāna̍ kɔ̄l kālo̍o̍ dīɔ̄mndo̍. Ndu̍yɛ̍ lūɛ̄īyɔ̄ɔ̄lā 
ni᷄ŋ nda̍ŋ bīyɔ̄ɔ̍ wāŋnda̍ o̍ lābā, la̍ŋ la̍ tɛ̍ɛ̍mbūū wa̍nā tɔ̍ɔ̍ ni̍. 

8“Nyɔ̄ɔ̍ chīīyo̍ tōsāa̍ ndu̍ hi̍a̍ū na̍ŋɔ̄ɔ̄ a̍ kāndɔ̄ɔ̍ ndu̍ tōsāa̍. “Ndu̍yɛ̍ bīūwɔ᷄ŋndo̍ o̍ 
īsɔ̄ɔ̍ o̍ īsɔ̄ɔ̍ ni̍ŋ ndu̍ hi̍o̍ū nāŋɔ̄ɔ̄ a̍ yōŋgāa̍ tōsāa̍. 

9“Ō bɛ̍ndā mī wānā dɔ̍u̍nu̍ŋ tu̍mbe̍ chɔ̍ chɔ̍ le̍, dīɔ̄mnda̍ nda̍ du̍a̍u̍nūŋ tu̍mbe̍ ni̍ 
ndu̍yɛ̍ mā kɛ̄si̍ŋ sɔ̍ɔ̍ŋ o̍ lākɔ̄l. 

10“Ō ve᷅ su̍ɛ̍i̍ kɔ̄l kālu̍ mī wānā nyu̍na̍ bɛ̍ɛ̍ āā, ‘Vɛ᷅ mi̍ sīndɔ̄ɔ̍ ō nāŋ mbo̍ hīāū wa̍a̍li̍o̍ō 
le̍?’ Nyūnā īdīɔ̄mndo̍ ndu̍ wa᷅ ko̍ŋ ni̍. 

11“Kɔ̄l kālo̍o̍ nɔ̄ɔ̍ ō chō ko̍ māā nyɛ̄m kɛ᷅. Kɔ̄l kālo̍o̍ ndu̍ cho̍ tɔ̄nɔ̄ bɛ̍ndōo̍ o̍ 
chi̍e̍ēŋndo̍ ho̍ō chōo̍ le̍ wānā o̍ wānā ni̍. 

12Mɛ̄ɛ̍ nyɛ̄ sɔ̄lāa̍ ō nɔ̄lā mbō mānda̍ wānā yɛ̍, le̍nde̍ ko̍ni̍ kɔ̄l kālo̍o̍ bɛ̍ɛ̍ o̍ nɔ̍lā mbō 
mānda̍ wānā ni̍. Kɛ̍ kɔ̄l kālo̍o̍ ndu̍ hi̍o̍ū, kāni̍ fo̍ndōle̍, kɔ̄l kālo̍o̍ nɔ̍lā mbō chīīndi̍a̍a̍ 
wāna̍ nɔ̍ ndu̍ wo̍. 

13“Wānā o̍ wānā yi̍ya̍ŋ ndɔ̍ a̍ wa̍li̍ Mɛ̄lɛ̄ka̍ tōsā wō. Tē ō tūndū nyɛ̄ o̍ nyɛ̄ pɛ̍, ō 
nɛ̄ɛ̍nɛ̍ nɔ̍lā yɛ̍ nyɛ̄ kōŋ sīɛ̄ndī? 

14Tē dɛ̍nɛ̍ kɛ̍ndɔ̄ɔ̍ ō kōma̍l nu̍m o̍ yo̍o̍mū nūmndo̍ ni᷄ŋ pɛ̍, dɔ̍u̍nu̍ŋ nya̍a̍le̍ ma̍ na̍ŋ 
kɔ̄l. Ndu̍yɛ̍ tē pālɛ̍i̍ wɔ̍ɔ̍nŋde̍ ī kōma̍l nu̍m vɛ̄lɛ̄ pɛ̍, cha̍l mā yi̍ya̍ŋ. Si̍na̍ pɛ̍ŋgu̍ māā 
dɛ̍nɛ̍ kɛ̍ndɛ̄ ni̍ nyɛ̄ kīndīlāā ni̍, kpo̍u̍ o̍ Mɛ̍lɛ̄ka̍ lo̍ la̍ cha᷅ŋ ni̍. Ko̍ŋ to̍sā ni̍ wānā o̍ 
wānā a̍ nɔ̍lā mā si̍na̍ nyɛ̍ cho̍ sīɔ̄dīi̍ yɔ̄nɔ᷄ŋndo̍ le̍. 

15“O̍ yōōmū fo̍ndō ya̍ I̍ cho̍ ho̍ō ni᷄ŋ ndo̍, mi̍ cha᷅ nyɛ̄ o̍ nyɛ̄ a̍ hɔ̄ltē nīle̍ŋ. I̍ che᷅ 
wānāā tōnya̍a̍ a̍ tōnya̍ ndāa̍ kpo̍u̍ ma̍ sɔ̄lā pīɔ̍mnda̍ŋ, ndu̍yɛ̍ mi̍ cha᷅ vɛ̄lɛ̄ wānāā 
dɛ̍nɛ̍ wɔ̍ɔ̍ŋnda̍ a̍ dɛ̍nɛ̍ ndā wɔ̍ɔ̍ŋndo̍ kpo̍u̍ ma̍ vīāū yōōmū. 

16Le̍la̍ŋ ō bɛ̄nda̍ mī wānā hi̍u̍ wa̍ wānā kɛ̍ndɛ̄ le̍, ndu̍yɛ̍ ō bɛ̄nda̍ mī wānā hi̍u̍ vɛ̄lɛ̄ 
wā wāna̍ kɔ̄l kālu̍ bɛ̍ndū le̍, yɔ̄ŋi̍ ŋ̄ tɛ̄ɛ̄mbu̍u̍ nu᷅m pi̍la̍. 

17Ō bɛ̄nda̍ mī wānā hi̍u̍ wā wāna̍ dɛ̍nɛ̍ wɔ̍ɔ̍ŋ te̍, ndu̍yɛ̍ ō bɛ̄nda̍ mī wānā hi̍u̍ vɛ̄lɛ̄ 
wā dīɔ̄m bɛ̄ndū le̍, yɔ̄ŋi̍ ŋ̄ wu̍ te̍le̍ŋ nu̍mndo̍ lāchī. 

18Sīlālā sālā tīɔ̍ɔ̍ŋnda̍ŋ nda᷅ŋ kpo̍u̍ ō bɛ̄nda̍ mī wānā chu̍a̍ la̍ŋ, a̍ chu̍ē ho̍ō mā kɛ̍ɛ̍ 
ho̍ō chūā le̍. Ndu̍yɛ̍ wānā o̍ wāna̍ nɔ̍ sīōōŋīi̍ Mɛ̄lɛ̄kɛ̍i̍ pɛ̍, nɔ̄lāa̍ ŋ̄ nɔ̄lā la̍ŋ chūā kpo̍u̍ 
ni̍. 

19“Wāna̍ kɔ̄l kālo̍o̍ mī kɔ̄l kālu̍ ndɔ̄ɔ̍ ō tōsa̍ mbō nɔ̄ kpāāyāa̍ mbō hīōū māsāa̍ ŋ̄wāŋ 
tɔ̍ chi̍o̍o̍ ni᷄ŋ kpa̍a̍yā. 

20“Wānā o̍ wānā cho̍ o̍ chi̍e̍ēŋndo̍ ho̍ō chōo̍ mbō wa̍ māā ndu̍ ndu̍ sɔ̄ɔ̍ŋ kɛ̍ndɔ᷄ŋ 
ko̍ni̍ o̍ to̍sā le̍ te̍le̍ŋ o̍ te̍le̍ŋ ni̍, ō to̍sā yɔ᷅ŋ wɔ̄ɔ̍ŋ te̍ le̍. 

21“Tē a̍ di̍mi̍ pɛ̍ māā nyɛ̄ o̍ nyɛ̄ wāŋnda̍ ā dīmī māā ndu̍ kpo̍u̍ ŋ̄ yāŋ ni᷅la̍ŋ ni̍, bu̍ɛ̍ī 
nūmndo̍ bɛ̍ɛ̍ kɛ̍sɛ̍ kɛ̍sɛ̍ mbō yēi̍ nu̍m. 

22Nūm bɛ̍ɛ̍ kɛ̍sɛ̍ kɛ̍sɛ̍ kɔ̄l nūmndo̍ ō nɔ̄lā mbō kīlu̍l nu̍m yāmɛ̍i̍ māā a̍ tɛ̍ɛ̍mbu̍u̍ 
ni᷅ŋ wāŋnda̍ bɛ̄ɛ̄la̍ŋ te̍le̍ŋnda̍ ka̍ ka̍. 

23“Mu̍ŋ kpo̍u̍ mi̍ fu̍lā mu̍ŋ kɔ̄ɔ̄lī a̍ kɔ̄l kālu̍ nūu̍. Ya̍ i̍i̍ ye̍e̍ma̍ kpe̍e̍kpe̍i̍ mī ya̍ i̍i̍ 
si̍mnu᷄ŋ wa᷅na̍ kɔ̄l kālu̍ bɛ̍ndū, kɛ̍ I̍ chi̍ nɛ̍ī o̍ nɛ̄ī le̍. 

24Nyɛ̄ o̍ nyɛ̍ cho̍ o̍ chi̍e̍ēŋndo̍ ho̍ō chōo̍, sīnā nāā pɛ̍ŋgo̍o̍ ō chō bɔ̄ɔ̍ la̍nda̍ŋ a̍ ndu̍, 
nyɛ̄m cho̍ o̍ chi̍e̍ēŋndo̍ ho̍ō chōo̍ wo̍ŋ ŋ̄ yīŋgi̍la̍ bɔ̄ɔ̍ le̍ mī ŋ̄ sīna̍ mu̍ŋ pɛ̄ŋgu̍, wānā 
o̍ wānā cho̍ mā si̍na̍ mu̍ŋ pɛ̄ŋgu̍ le̍. 

25Mi̍ du̍a̍ū kɔ̄l nūu̍ kpo̍u̍ le̍ mī nɔ̍la̍ mī si̍na̍ sɔ̄ɔ̍ŋ pɛ̄ŋgu̍, le̍ mī pɛ̍ɛ̍ku̍ mī si̍na̍ a̍ kɔ̄l 
kālo̍o̍ o̍kɔ̄ɔ̄, ndu̍yɛ̍ a̍ mɛ̄ɛ̍ sɔ̄ɔ̍ŋ ŋ̄ yɔ̄nūŋ yɛ̍, le̍ mī si̍na̍ vɛ̄lɛ̄ a̍ mɛ̄ɛ̍ i̍ cho̍ sūɛ̍i̍ īdīɔ̄m 
le̍ wāa̍ wāna̍ dɛ̍nɛ̍ wɔ̍ɔ̍ŋ yɛ̍, ndu̍yɛ̍ a̍ mɛ̄ɛ̍ dīɔ̄mnde̍ ī chō sūɛ̍i̍ se̍e̍mɛ̍i̍ yɛ̍. 

26“Ndu̍yɛ̍ mi̍ sa̍a̍lu᷄ŋ vɛ̍lɛ̄ sūɛ̍i̍ che᷅le̍ŋ i̍ wɔ̍u̍ bɛ̍ɛ̍ mi̍ ī hīāū pīɔ̍mndo̍ ve̍. Ndi̍ yɔ̍nūŋ 
ni̍ māā wānā la̍nɔ̍ɔ̍ o̍ ye᷅ŋ ho̍ō wāŋ pīāāndūa̍a̍ yāŋɔ̄ɔ̄le̍ŋ ndo̍. Kāālā o̍ chɔ᷅m wa̍nā 
pɔ̍nɔ̍ɔ̍ wo̍ ō chō māchūāā mɛ̄ɛ̍ nda̍ yēŋ nu̍a̍ā vīsīo̍o̍ yāŋɔ̄ɔ̄le̍ŋ yɛ̍. Kɔ̄ma᷄ŋ o̍ kɔ̍māŋ 
wa̍nā pɔ̍nɔ̍ɔ̍ wo̍ mɛ̄ɛ̍ nda̍ yīī nu̍a̍ā wāŋndo̍ a̍ yɔ̄lɔ᷄ŋ yɛ̍ le̍nde̍ o̍ yi̍ī wa̍nā pɔ̍nɔ̍ɔ̍ ni̍. 
Mɛ̄ɛ̍ wānā pɔ̍nɔ̍ to̍sā sɔ̍ɔ̍ŋ hi̍nī Mɛ̍lɛ̄ka̍a̍ kɔ̄llo̍ wo̍ mbō nɔ̄la̍ ndu̍ hīɔ̄lɔ᷄ŋ. Kɛ̍ wānā 
pɔ̍nɔ̍ cho̍ o̍ yɔ̄ŋ wɔ̄ɔ̍ŋndo̍ ni᷄ŋ ndo̍ ndu̍, bīyɔ̄ɔ̍ chūā kōŋ ō bīī ndu̍ ni̍. 

27Nyɛ̄ ya̍ wa̍nā si̍nāā dɛ̍nɛ̍ bɛ̍ndōo̍ dīmi̍ wo̍ cho̍ ho̍ō ni̍. I̍ mɛ̍ɛ̍nda᷄ŋ o̍ sɔ̄ɔ̍ŋ mu᷅ŋ ni᷄ŋ 
o̍ nɛ̄ī o̍ nɛ̄ī ni᷄ŋ le̍ mī che᷅ bōllē sūɛ̍i̍ he̍ī. Ndu̍yɛ̍ nyɛ̄ ya̍ I̍ sa̍a̍lu̍ŋ ndo̍ cho̍ ho̍ō ni̍. 

28Mi̍ ki̍ndī o̍ nɛ̄ī o̍ nɛ̄ī ni̍ŋ a̍ kɔ̄l nūu̍ kpo̍u̍, le̍ mī sa̍a̍lu̍ŋ bōllē sūɛ̍i̍ he̍ī kpo̍u̍, kɛ̍ I̍ 
nɔ̍la̍ mī sa̍a̍lu̍ŋ bo̍llē ndɔ̄le̍ŋ kpo̍u̍ le̍. O̍ kīndīo̍o̍ le̍ bōllē sūɛ̍i̍ he̍ī sāālɔ᷄ŋ ndo̍ ni᷄ŋ, mi̍ 
sa̍a̍lu᷄ŋ māā o̍ wāŋnda̍ wāa̍ ō pīlɛ̍ tɛ̄ɛ̄ŋ, wānā sa̍a̍lūŋ wa̍nā pɔ̍nɔ̍ɔ̍ ō pīlɛ̍, ō wānā 
nɔ̍lā mā ke̍ bɛ̄ɛ̄le̍ŋ ndo̍, kɛ̍ wānā se̍e̍lūŋ wa̍nā la̍nɔ̍ɔ̍ ō pīlɛ̍ bɛ̍ɛ̍ nda̍ tɛ̄ɛ̄ŋ ō wānā ke᷅ 
bɛ̍ɛ̄le̍ŋ ndo̍ le̍. 

29Nyɛ̄ ya̍ I̍ sa̍a̍lu̍ŋ o̍ sūɛ̍i̍ he̍ī ni᷄ŋ ndo̍ cho̍ ho̍ō ni̍. Māā Mɛ̄lɛ̄ka̍ tōōsi̍a̍a̍ wāna̍ chi̍o̍o̍ 
le̍ mbō wa̍ sa̍kpō, ndu̍yɛ̍ mbō wa̍ wāna̍ tōnya̍. Kɛ̍ mi̍ wāna̍ chi̍o̍o̍ ō mūli᷄ŋ nɛ̍īla̍ 
to̍sāā yɔ̄ŋ wɔ̄ɔ̍ŋnda̍ŋ nūūvīa̍a̍.” 

Īkīlīsi̍a̍a̍tīī 8 

1Ō nɛ̄ɛ̍nɛ̍ cho̍ yɛ̍ wāna̍ kɔ̄l kālu̍ ko̍ŋ, o̍ nɔ̍lā mbō tɛ̄ɛ̄si̍a̍a̍ īsɔ̄ɔ̍ o̍ īsɔ̄ɔ̍ cho̍ yɔ̄nɔ᷄ŋndo̍ 
wo̍? Kɔ̄l kālo̍o̍ mbō tōsa̍ mī hɔ̄lla̍ nīŋgi̍la̍ wānā ni̍ŋgīli̍. Ā yɔ᷄ŋ bɛ̍ɛ̍ mī hɔ̄lla̍ ā wa̍ 
nu̍m ā tūū kpɛ̍i̍ ō nɔ̄lā mbō māŋga̍la̍ nu̍m hɔ̄lla̍ mbō tōsa̍ mā ma̍m. 

A̍ māsā bɛn̍dōo̍ dīōmndo̍ tūēīyɔɔ̄ ̍o̍kɔɔ̄ ̄
2Wānā o̍ wānā lā tūe̍i̍ ma̍sā bɛ̍ndōo̍ dīōm, fo̍ndōle̍ le̍nde̍ nya̍ chūa̍ būŋgɛ̄i̍ Mɛ̄lɛ̄ka̍ 
o̍ hɔ̄l ī kālā ka̍lā le̍ ndu̍ dīōmndo̍ tūēīyɔ̄ɔ̍ ni̍. 

3Ke̍lēŋā māsā bɛ̍ndōo̍ fūlā o̍ bā bɛ̄ŋgu̍ chɔ̍ chɔ̍ le̍. Hi̍a̍ū īsɔ̄ɔ̍ o̍ īsɔ̄ɔ̍ wɔ̍ɔ̍ŋ kɔ̄ɔ̄lī le̍ 
ndu̍ le̍, fo̍ndōle̍ ō nɔ̄ kpāāyāa̍ mbō tōsa̍ nyɛ̄ o̍ nyɛ̄ o̍ hɛ̍na̍ŋ le̍ tōsāa̍ a̍ nūm. 

4Kāni̍ fo̍ndōle̍, lēdīōm o̍ lēdīōm māsā bɛ̍ndōo̍ ō dīmi̍ pɛ̍, kpāāyāa̍ chō dīōmndēlēŋ 
kɔ̄ɔ̄lī. Ō tōsa̍ bɛ̍ɛ̍ nyɛ᷅ o̍ nyɛ̄, wānā o̍ wānā nɔ̍ kpa̍a̍yā mā nyu̍na̍ ndu̍ māā, Vɛ᷅ he̍ī 
tōsāa̍ le̍? 

5Le̍la̍ŋ wānā o̍ wāna̍ tu̍e̍ī māsā bɛ̍ndōo̍ dīōm pɛ̍, ō to̍sāl nu̍m īsɔ̄ɔ̍ o̍ īsɔ̄ɔ̍ wɔ̍ɔ̍ŋ te̍. 
Wāna̍ cho̍ wāna̍ kɔ̄l kālo̍o̍, sūɛ̍i̍ bɛ̍nda̍ le̍ tōsāa̍ ve̍ ndi̍ o̍ to̍sā ni̍, ndu̍yɛ̍ a̍ te̍le̍ŋ o̍ nɔ̍ 
le̍ ndi̍ tōsāa̍ wo̍ o̍ to̍sā ndi̍ ni̍. 

6Īsɔ̄ɔ̍ o̍ īsɔ̄ɔ̍ yɔ̍nūŋ, a̍ te̍le̍ŋ i̍ nɔ̍ le̍ yɔ̄nɔ᷄ŋndo̍ wo̍ i̍ yɔ̍nūŋ ni̍, ndu̍yɛ̍ a̍ mɛ̄ɛ̍ i̍ nɔ̍ le̍ 
yɔ̄nɔ᷄ŋndo̍ yɛ̍, mi̍ chē bɛ̍ɛ̍ te̍le̍ŋnda̍ŋ lā pūm mī nyɔ̄ɔ̍ ō kīndi̍la̍ na̍a̍ wāŋndā chīe̍e̍ya̍ 
kīndīlāa̍ pīla̍. 

7Wānā o̍ wānā nɔ̍lā mbō chɔ᷄m wāŋndo̍ nyɛ̍ cho̍ yɔ̄nɔ᷄ŋ o̍ sīɔ̄dīi̍ yo̍ ni᷄ŋ ndo̍ le̍, 
fo̍ndōle̍ wānā o̍ wānā nɔ̍lā mbō sīna̍ nyɛ̍ cho̍ yɔ̄nɔ᷄ŋ si̍ɔ̍dīi̍ yo̍ le̍. 

8Wānā o̍ wānā nɔ̍ kpa̍a̍yā pīɔ̍mndo̍ chōo̍, tē pāa̍le̍ nu̍mnde̍ŋ lē fūūlu̍u̍ pɛ̍ mā kpa̍a̍ 
ndu̍ le̍. Pīɔ̍mndo̍ chō māchūāā chɔ̄ū wānā nɔ̍lā mā hɛ̄lu᷄ŋ te̍ wo̍. Wānāā dɛ̍nɛ̍ 
wɔ̍ɔ̍ŋnda̍ ā nɔ̍lā mā chīīndi̍a̍a̍ wānāā dɛ̍nɛ̍ wɔ̍ɔ̍ŋnda̍ le̍. 

Sɔɔ̄ŋ̍ yɔn̍ūŋ wa̍nāā dɛn̍ɛ ̍wɔɔ̍ŋ̍nda̍ a̍ wānāā tōnya̍a̍ wo̍ŋ 
9Mɛ̄ɛ̍ ya̍ I̍ mɛ̍ɛ̍nda̍ŋ mɛ̄ɛ̍ sɔ̄ɔ̍ŋ ŋ̄ yɔ̄nūŋ o̍ chi̍e̍ēŋndo̍ ho̍ō chōo̍ yɛ̍, mu᷅ŋ kpo̍u̍ ya̍ I̍ 
sa̍a̍lu̍ŋ ni̍. Mi̍ sa̍a̍lu᷄ŋ māā wāŋnda̍ pūm ā nɔ̄ kpāāyāla̍ŋ, mi̍ wāŋnda̍ ā wā nda̍ 
sāŋgāa̍ o̍ bā bɛ̄ŋgu̍. 

10O̍ ko̍ŋ kɔ̍ɔ̍lī, mi̍ sa̍a̍lu᷄ŋ vɛ̍lɛ̄ mɛ̄ɛ̍ nda̍ kē wa̍nāā dɛ̍nɛ̍ wɔ̍ɔ̍ŋnda̍ bɛ̄ɛ̄le̍ŋ o̍ nda̍ chɔ̄ɔ̍ 
ni᷄ŋ yɛ̍, wānāā dɛ̍nɛ̍ wɔ̍ɔ̍ŋāa̍ wa᷅ ha̍ā o̍ fo̍ndāŋ dīāndāa̍ Mɛ̄lɛ̄ka̍a̍ īdīi̍ a̍ īchɔ̄l la̍. 
Chi̍e̍e̍ŋ wānāā dɛ̍nɛ̍ wɔ̍ɔ̍ŋnda̍ ha̍ā ā tōsā sɔ̍ɔ̍ŋ wɔ̍ɔ̍ŋndo̍ŋ ndo̍ŋ, wāŋnda̍ o̍ chi̍e̍e̍ŋ 
mu̍ŋ nda̍ mi̍i̍ŋgū wa᷅ŋnda̍ ha̍ā sāŋgālāa̍ o̍ bīīsi̍lā ndāla̍ŋ chōo̍ ni̍. He̍ī bɛ̍ɛ̍ I̍ che᷅ ndi̍ 
nyɛ̄ fo̍ndō fu̍u̍. 

11Tē wāŋndo̍ tōsa̍ yɔ̄ŋ wɔ̄ɔ̍ŋndo̍ pɛ̍, mā kɛ̄ɛ̍ le̍ ndu̍ nyɛ̄ pālāa̍ tūsīo̍o̍ chōo̍, ko̍ŋ ke᷅ 
wa᷅ŋnda̍ ā pīli̍a̍a̍ kɔ̄llo̍ nda̍ bɛ̍ɛ̍ mā to̍sa̍ sɔ̄ɔ̍ŋ wɔ̍ɔ̍ŋ wāā le̍ndo̍ŋ. 

12Wāna̍ yɔ̄ŋ wɔ̄ɔ̍ŋndo̍ mbō wānu̍ŋ o̍ yɔ̄ŋ wɔ̄ɔ̍ŋndo̍ ni᷄ŋ le̍ te̍le̍ŋ o̍ te̍le̍ŋ, ndu̍yɛ̍ mbō 
vīōū yōōmū ta̍u̍ ta̍u̍. Kɛ̍ ya̍ I̍ la̍a̍la̍ŋ māā wāna̍ ke᷅ ho̍ō Mɛ̄lɛ̄ka̍ bɛ̄ɛ̄le̍ŋ ndo̍, ndu̍ hi̍a̍ū 
ni̍ŋ wa᷅ o̍ fo̍ndāŋ kɛ̄ndɛ̄ mbo̍ hīāū wāna̍ yɔ̄ŋ wɔ̄ɔ̍ŋ wāā le̍nde̍. 

13I̍ si̍nā māā wānāā dɛ̍nɛ̍ wɔ̍ɔ̍ŋnda̍ nyɛ̄ o̍ nyɛ̄ ve᷅ ni̍ŋ o̍ kɛ̍ndɛ̄ a̍ nda̍ le̍. Ā chō lō o̍ 
lēpīlɛ̍ ni᷄ŋ kpe̍ mɛ̄ɛ̍ wūndu̍le̍ nyɔ̄ɔ̍ lē lō nu̍a̍ā yɛ̍, fo̍ndōle̍, le̍ mɛ̄ɛ̍ nda̍ nɔ̍ i̍si̍o̍o̍ŋ le̍ 
Mɛ̄lɛ̄ka̍ le̍ yɛ̍. 

14Sūɛ̍i̍ pi᷅lɛ̍ ī yɔ̄nūŋ vɛ̍lɛ̄ o̍ chi̍e̍ēŋndo̍ ho̍ō chōo̍ mi̍ cha᷅ ndi̍ nyɛ̄ fo̍ndō fu̍u̍. Wānāā 
kɛ̄ndīa̍a̍ nda̍ sɔ̍lā dɛ̍nɛ̍ pa̍lāā wānāā dɛ̍nɛ̍ wɔ̍ɔ̍ŋnda̍ nɔ̄ mā sɔ̄la̍ wo̍ ni̍, o̍ ko̍ŋ kɔ̍ɔ̍lī 
mī wānāā dɛ̍nɛ̍ wɔ̍ɔ̍ŋnda̍ nda̍ sɔ̄la̍ dɛ̍nɛ̍ kɛ̍ndɛ̄ wānāā sa̍kpō wa̍ ā nɔ̄ mā sɔ̄la̍ wo̍. 
He̍ī bɛ̍ɛ̍ I̍ che᷅ ndi̍ nyɛ̄ fo̍ndō fu̍u̍. 

15Le̍la̍ŋ, ya̍ I̍ di̍mi̍ māā nyɛ̍ bɛ̍nda̍ le̍ wāna̍ chi̍o̍o̍ bōōndi̍i̍ o̍ cho̍ o̍ chi̍e̍ēŋndo̍ chōo̍ 
ve̍, ndu̍ cho̍ dīo̍o̍ a̍ kōlɔ̄ɔ̍ ni̍, mbō tūēī yōōmū ndɔ̄ɔ̍ yēēlā. O̍ nɛ̄īyo̍ ho̍ō ni᷄ŋ wāna̍ 
chi̍o̍o̍ ō nɔ̄lā mbō sɔ̄la̍ kɔ̄l nyūlōo̍ nyɛ̄ pɔ̄mbɔ̄ o̍ yōōmū ndɔ̄ɔ̍ ni᷄ŋ, yōōmū Mɛ̄lɛ̄ka̍ ō 
ke̍ ndu̍ ho̍ō mbō lo̍ bɛ̄pɛ̄lāa̍ ha̍a̍a̍ a̍ yōōmū kōŋ mɛ̄ɛ̄lu̍la̍ŋ ndo̍. 

16Mi̍ lo᷅ o̍ ko̍ŋ mi̍ du̍a̍ū kɔ̄l nūu̍ kpo̍u̍ o̍ kɔ̄l kālo̍o̍ nūūvīa̍a̍ ni᷄ŋ, ndu̍yɛ̍ a̍ le̍ mī si̍na̍ 
mɛ̄ɛ̍ wāŋndā chīe̍e̍ya̍ ā tōsā sɔ̍ɔ̍ŋ o̍ chi̍e̍ēŋndo̍ ho̍ō chōo̍ yɛ̍. Ya̍ i̍i̍ lɔ᷅l o̍ wāla̍ cho̍o̍ 
le̍, īdīi̍ ni̍ īchɔ̄l ni̍. 

17O̍ ko̍ŋ kɔ̍ɔ̍lī, mi̍ mɛ̍ɛ̍nda᷄ŋ nyɛ᷅ o̍ nyɛ̄ Mɛ̄lɛ̄ka̍ ō tōsa̍ o̍ chi̍e̍ēŋndo̍ ho̍ō chōo̍. Nyɛ̄ o̍ 
nyɛ̄ Mɛ̄lɛ̄ka̍ ō tōsa̍ mbo̍ wā yɔ̄nɔ᷄ŋndo̍ o̍ chi̍e̍ēŋndo̍ ho̍ō chōo̍, wāna̍ chīe̍e̍ nɔ̍lā mā 
si̍na̍ ndu̍ pɛ̄ŋgu̍ le̍. Mɛ̄ɛ̍ o̍ mɛ̄ɛ̍ ŋ̄ kīndi̍ nūm wāna̍ chi̍o̍o̍ a̍ nɔ̍lā mā si̍na̍ ndu̍ pɛ̄ŋgu̍ 
le̍. Mɛ̄ɛ̍ o̍ mɛ̄ɛ̍ wāŋndo̍ ō chūānu̍ŋ māā ō chō wāna̍ kɔ̄l kālu̍ bɛ̍ndū, ō nɔ̍lā mbō 
sīna̍ ndu̍ pɛ̄ŋgu̍ le̍. 

Īkīlīsi̍a̍a̍tīī 9 

1Mi̍ yi̍ya᷄ŋ a̍ sɔ̄ɔ̍ŋ mu᷅ŋ o̍kɔ̄ɔ̄ kpo̍u̍. O̍ ko̍ŋ mi̍ sɔ̍lā sīnā pɛ̄ŋgo̍o̍ māā Mɛ̄lɛ̄ka̍ nɔ̄ 
kpāāyāa̍ wānā o̍ wānā fe̍e̍ cho̍o̍ wo̍, wānāā kɔ̄l kālu̍a̍a̍ bɛ̍ndūa̍a̍ bɛ̍ɛ̍ a̍ wānāā 
tōnya̍a̍, ndu̍yɛ̍ a̍ nyɛ̄ o̍ nyɛ̄ nda̍ tōsā, nda̍ bɛ̍ɛ̍ o̍ kpāāya̍ ndɔ̄ɔ̍ bɛ̄ŋgu̍ nda̍ chō ni̍. Kɛ̍ 
ko̍ kāālāa̍ Mɛ̄lɛ̄ka̍ chɔ̄m ni̍ŋ nda̍ ni̍, ko̍ yɛ̍le̍ŋ o̍ tu̍l ni̍ŋ nda̍ ni̍, ā si̍nā le̍. Ā si̍nā nyɛ᷅ 
o̍ nyɛ̄ a̍ sīɔ̄dīi̍ ndā lāchīo̍o̍ o̍kɔ̄ɔ̄ le̍. 

2Na̍a̍ ŋ̄wāŋndā chīe̍e̍ mɛ̄ɛ̍ nāa̍ ŋ̄ chō kpo̍u̍, nāa̍ pi᷅lɛ̍ kpe̍ mɛ̄ɛ̄lu̍la̍ nāāla̍ŋ lā chō ni̍, 
ndu̍ yɔ̍nūŋ māā chīe̍e̍ pīɔ̍m ni̍, ō wa̍ wa̍nā kɛ̍ndɛ̄, ō wa̍ wa̍nā wɔ̍ɔ̍ŋ, ō wa̍ wa᷅na̍ cho̍ 
ō dīāndāā Mɛ̄lɛ̄ka̍ o̍ hɔ̄l, ō wa̍ wa᷅na̍ cho̍ o̍ di̍a̍ndāā Mɛ̄lɛ̄ka̍ o̍ hɔ̄l te̍ ni̍, ō wa̍ wa᷅na̍ 
so̍līāā la̍sa̍lā, ō wa᷅ wa᷅na̍ so̍līāā la̍sa̍lā le̍ ni̍, nda̍ kpo̍u̍ nāa̍ pi᷅lɛ̍ kpe̍ nda̍ mɛ̄ɛ̄lū ni̍. Ō 
wa̍ wa̍nā kɛ̍ndɛ̄, ō wa̍ wa᷅na̍ yɔ̄ŋ wɔ̄ɔ̍ŋ, ō wa̍ wa᷅na̍ chu̍a̍ ībūŋgā o̍ Mɛ̄lɛ̄ka̍ lo̍, ō wa̍ 
wa᷅na̍ chu̍e̍ i̍bu̍ŋgā o̍ Mɛ̄lɛ̄ka̍ lo̍ le̍ ni̍, nda̍ kpo̍u̍ nyɛ̍ yɔ̍nūŋ a̍ ho̍ō wo̍, ndu̍ ko̍ni̍ 
yɔ̍nūŋ vɛ̍lɛ̄ a̍ ō pīlɔ̍ɔ̍ ni̍. 

3Sūɛ̍i̍ kɔ̄l tāmbɛ̍i̍ bɛ̍ndūe̍i̍ pīla̍ i̍ yɔ̍nūŋ he̍ī o̍ chi̍e̍ēŋndo̍ ni᷄ŋ ni̍, le̍ na̍a̍ wāŋndā 
chīe̍e̍ya̍ kpo̍u̍ mī mɛ̄ɛ̄lu̍la̍ nāāla̍ŋ lā wa̍ nāa̍ pi᷅lɛ̍ kpe̍. Na̍a̍ ŋ̄wāŋndā chīe̍e̍ tē ŋ̄ chō 
wɔ̄ pɛ̍ yo̍o̍mū o̍ chi̍e̍ēŋndo̍ chōo̍, yɔ̄ŋndā wɔ̄ɔ̍ŋnda̍ŋ lā pīāā na̍a̍ o̍ lākɔ̄l cha̍. 
Yīya᷄ŋnda̍ se̍e̍mɛ̍i̍la̍ŋ kpo̍so̍ŋ ko̍ni̍ la̍ hu᷅ŋ na̍a̍ o̍ lēbōl ni̍. Tē ŋ̄ vī vɛ̄lɛ̄ pɛ̍ ŋ̄ kōma̍l 
wāŋnda̍ ā pīli̍a̍a̍ chīe̍e̍ pīɔ̍m. 

4Wāna̍ chi̍o̍o̍ tē ā chō wɔ̄ pɛ̍ yo̍o̍mū o̍ chi̍e̍ēŋndo̍ ho̍ō chōo̍ ā nɔ̄ tīīnda᷄ŋndo̍. Tu᷄ŋ 
cho̍ yōōmū wo̍ ō bɛ̄nda̍ mbo̍ hīāū kpɔ̍kūŋ vīlɛ̍i̍yo̍. 

5Wānāa̍ cho̍ yōōmū wa̍ ā sīnā māā, mɛ̄ɛ̍ mɛ̄ɛ̍ nda̍ vi̍o̍u̍ yo̍o̍mū ā nɔ̄ le̍ pīɔ̍mndo̍ 
sɔ̄lāa̍. Kɛ̍ wānāa̍ vi᷅ ni᷄ŋ nda̍, nda̍ nɔ̍ yi̍ya᷄ŋ ko̍ŋ te̍. Nda̍ nda̍ sɔ̍lā lɛ̍ nyɛ̄ o̍ nyɛ̄ kɛ̄ndɛ̄ 
o̍ chi̍e̍ēŋndo̍ ho̍ō chōo̍ le̍. Wānā o̍ wānā pūɛ̄ɛ̄nu̍ŋ ni᷅ŋ a̍ nda̍ o̍kɔ̄ɔ̄. 

6Nda̍ nda̍ nɔ̍lā lɛ̍ mā kāāla̍ wānā o̍ wānā o̍ chi̍e̍ēŋndo̍ ho̍ō chōo̍ le̍, ndu̍yɛ̍ ā nɔ̍lā 
vɛ̍lɛ̄ mā tu᷄l wānā le̍yɛ̍ le̍, kɛ̄lɛ̄ŋgāāle̍ mā nɔ̄ nɛ̄īyɔ᷄ŋ wānā. Nyɛ̄ o̍ nyɛ̍ yɔ̍nu̍ŋ ni᷅ŋ bɛ̍ɛ̍ 
o̍ chi̍e̍ēŋndo̍ ho̍ō chōo̍, nda̍ nda̍ nɔ̍ lɛ̍ kpe̍ku̍ o̍ kpe̍ku̍ le̍ni̍ŋ te̍. 

7Le̍la̍ŋ tē ā nɔ̄ pɛ̍, di̍o̍, mā na̍ŋ kɔ̄l, o̍ ko̍ŋ kɔ̍ɔ̍lī, mā ko̍l mūɛ̄īmā nūmnda̍ŋ mā 
dɔ̄ɔ̄nu᷄ŋ nya̍a̍le̍, fo̍ndōle̍ Mɛ̄lɛ̄ka̍ chīi̍ nu̍m dīōm chɛ̄lɔ̄ɔ̄. 

8Le̍ te̍le̍ŋ o̍ te̍le̍ŋ nyɛ̄lā nūmnda̍ŋ lā wa᷄ la̍ di̍a̍ndāā nu̍m lēkɔ̄ɔ̍, mā sūūnūŋ 
chu̍ɛ̍īya̍ŋ lēkɔ̄ɔ̍ lɔ̍ɔ̍ lɔ̍ɔ̍. 

9Yōōmu̍ cho̍ŋnu̍ŋ ho̍ō fo̍ndō fu̍u̍ mi̍ Mɛ̄lɛ̄ka̍ ō kē nu̍m ndu̍ wo̍, pālɛ̍i̍ bi̍ŋgīī ŋ̄ nɔ̄ 
he̍ī le̍ wāa̍ o̍ yōōmū kōŋ ni᷄ŋ o̍ chi̍e̍ēŋndo̍ chōo̍ mi̍ ī wānu̍ŋ fo̍ndō fu̍u̍ ve̍, ki̍ndi̍ mā 
dē yōōmū nūm ko̍ŋ tɔ̄nɔ̄ nya̍ la̍a̍ nu̍m kāālāa̍, fo̍ndōle̍ nyɛ̄ ŋ̄ tīīnda̍ŋ o̍ chi̍e̍ēŋndo̍ 
ho̍ō chōo̍ o̍ yɔ̄kpā nūmndo̍ ni᷄ŋ kpo̍u̍ wo̍ ndu̍ ko̍ni̍ cho̍ ko̍ŋ ni̍. 

10Kpe̍ku̍ o̍ kpe̍ku̍ ŋ̄ nɔ̄ pɛ̍ le̍ tōsāa̍ o̍ chi̍e̍ēŋndo̍ ho̍ō chōo̍, to̍sa̍ ndu̍ a̍ kpāāyā 
nu̍mndo̍ kpo̍u̍, fo̍ndōle̍ chi̍e̍e̍ pīɔ̍m nāa̍ ŋ̄ nɔ̄ le̍ kɔ̄la̍ŋ nda̍, kpe̍ku̍ so̍līāā cho̍ lo̍ŋ te̍, 
yīya᷄ŋndo̍ a̍ nyɛ̄ o̍ nyɛ̄ o̍kɔ̄ɔ̄ ō cho̍ lo̍ŋ te̍, sīnā a̍ nyɛ̄ o̍ nyɛ̄ o̍kɔ̄ɔ̄ ō cho̍ lo̍ŋ te̍, ndu̍yɛ̍ 
kɔ̄l kālu̍ wa̍ā nu̍a̍ā ō cho̍ lo̍ŋ te̍. 

11Mi̍ sa̍a̍lu᷄ŋ vɛ̍lɛ̄ sūɛ̍i̍ pi᷅lɛ̍ o̍ chi̍e̍ēŋndo̍ ho̍ō chōo̍, ndi̍ cho̍ he̍ī ni̍. Wāna̍ nya̍a̍nūŋ 
nya̍a̍nɔ᷄ŋ bɛ̍ndōo̍ o̍ kīlta̍ lābɛ̄ɛ̄la̍ la̍ŋ ni᷄ŋ ndo̍, ō ve᷅ bɛ̍ɛ̍ ndu̍ le̍ o̍ hu᷅ŋ wa᷅na̍ tāse̍ o̍ 
kīlta̍la̍ŋ ni᷄ŋ te̍. Wāna̍ kɔ̄l sīmūlāa̍ ō yi᷅m bɛ̍ɛ̍ ko̍ chɔ̍ū lɔ̍ɔ̍ lɔ̍ɔ̍ le̍. Wāna̍ nɔ̍ ho̍ō kɔ̄l 
kālo̍o̍ nɔ̄ bɛ̄ndōo̍ wo̍, ō sɔ̍lā bɛ̍ɛ̍ ko̍ nyɛ̍ dīāā o̍ di̍ā lɔ̍ɔ̍ lɔ̍ɔ̍ le̍. Wāna̍ nɔ᷅ ho̍ō tāāsi̍o̍o̍ 
nɔ̄ bɛ̄ndōo̍ wo̍, sūl ve᷅ bɛ̍ɛ̍ ko̍ le̍ ndu̍ le̍. Wāna̍ nɔ᷅ ho̍ō tāāsi̍o̍o̍ le̍ nyɔ̄ɔ̍ŋ chāa̍ tōōsīa̍a̍ 
wo̍, ō di̍ī bɛ̍ɛ̍ ko̍ dɛ̍nɛ̍ le̍. Nyɛ̄ o̍ nyɛ̍ ko̍ma̍l wa̍nā o̍ yōōmōo̍ ni᷄ŋ, a̍ te̍le̍ŋ o̍ nɔ̍ le̍ nu̍m 
kōmāllo̍ wo̍ o̍ ko̍māl nu̍m ni̍, ndu̍yɛ̍ mɛ̄ɛ̍ o̍ nɔ̍ le̍ nu̍m kōmāllo̍ yɛ̍ o̍ ko̍māl nu̍m ni̍. 

12Wānā o̍ wānā si̍nā pāa̍le̍ nyɛ̄ kīndīlāa̍ o̍ nu̍m ndo̍ ō chō nu̍m kōmāl te̍. Mɛ̄ɛ̍ 
sūūwo̍ ō hāū nu̍a̍ā o̍ yālāa̍ ni᷄ŋ ō ve᷅ kɔ᷅l te̍ yɛ̍, ɔ̄ɔ̄ mɛ̄ɛ̍ yōūwo̍ ō hāū nu̍a̍ā o̍ yālāā 
tu̍a̍ndāa̍ ō ve᷅ kɔ᷅l te̍ yɛ̍, le̍nde̍ wāna̍ chi̍o̍o̍ ŋ̄ dēl o̍ nyɛ̄ pālāa̍ ni᷄ŋ o̍ lēpīlɛ̍ ni᷄ŋ kpe̍ ni̍. 

Sɔɔ̄ŋ̍ kɔl̄ kālu̍ŋ yɔn̍ūŋ ndo̍ŋ a̍ sɔɔ̄ŋ̍ ŋ̄dīɔm̍ yɔn̍ūŋ ndo̍ŋ 
13Mi̍ cha᷅ vɛ̄lɛ̄ sūɛ̍i̍ pi᷅lɛ̍ mi̍ ī yɔ̄nu᷄ŋ o̍ chi̍e̍ēŋndo̍ ho̍ō chōo̍, tāāmāsi̍o̍o̍ pīla̍ i̍ cho̍ a̍ 
kɔ̄l kālo̍o̍ o̍kɔ̄ɔ̄ ni̍. 

14Chi̍e̍e̍ pɔ̍mbɔ̄ pīlɛ̍ ō wa̍, chi̍o̍o̍ ho̍ō ndu̍ o̍o̍ nɔ̍ wa̍nāā bɔ̄ɔ̍ le̍. Mi̍ māsā bɛ̍ndū 
kpāāyā pīlɛ̍ ō chūā pūa̍a̍ ndūa̍a̍ chɔ̄ūwa̍ ma̍ kɔ̍ chi᷅ŋa̍la᷅ŋ chi̍o̍o̍ ho̍ō, ma̍ dūāū ndu̍ 
o̍ pi̍ŋndo̍ ni᷄ŋ kpɔ̍kɔ̍su̍. Ma̍ dēŋgēlā pūūlōo̍ o̍ sāāsa̍ ba̍lu̍ chi̍o̍o̍ ho̍ō wo̍ bālɔ̄ɔ̍ 
chɛ̍chɛ̍. 

15Wānā ta̍mbɛ̍i̍ pi᷅lɛ̍ ō wa̍ o̍ chi̍o̍o̍ ho̍ō ni᷄ŋ kɔ̄l kālo̍o̍ pīla̍ ndu̍ o̍o̍ nɔ̍ ni̍. Mi̍ wānā 
ta̍mbɛ̍i̍yo̍ ho̍ō ō chīīndīāā chi̍o̍o̍ ho̍ō a̍ kɔ̄l kālu̍ ndɔ̄ɔ̍, ya̍a̍mɔ̍ɔ̍wa̍a̍ hi᷅ŋ ha̍ā le̍ chi̍o̍o̍ 
ho̍ō chīŋa̍la᷅ŋndo̍ wa̍ ā nɔ̄la̍ mā bīī chi̍o̍o̍ ho̍ō le̍. Kɛ̍ dīmīo̍o̍ nu̍a̍ā mi̍ sūɛ̍i̍ he̍ī ī hīāū, 
mi̍ wānā o̍ wānā pu̍ɛ̍ɛ̍nu᷄ŋ bɛ̍ɛ̍ a̍ wānā ta̍mbɛ̍i̍yo̍ ho̍ō o̍kɔ̄ɔ̄. 

16O̍ ko̍ŋ, mi̍ sɔ̍lā sīnā pɛ̄ŋgo̍o̍ māā kɔ̄l kālo̍o̍ ō na᷄ŋ ō hīōū dīāllūŋ kāla᷄ŋ. Kɛ̍ nɔ̍ bɛ̍ɛ̍ 
kɔ᷅l kālo̍o̍ ha̍a̍a̍, tē a̍ nɔ̍ nyɛ᷅ o̍ nyɛ̄ o̍ bā le̍, wānā o̍ wānā to̍fā nu̍m bɛ̍ɛ̍ le̍, mɛ̄ɛ̍ mɛ̄ɛ̍ 
ŋ̄ wa̍ wa᷅na̍ tāāsi̍ bɛ̄ndū. 

17Ō bɛ̄ndā mī wānā ya̍ŋ nīla̍ŋ o̍ dīōmndā wāna̍ kɔ̄l kālo̍o̍ ō sūāā o̍ bɛ̍ɛ̍ŋ bɛ̍ɛ̍ŋndo̍ 
ni᷄ŋ nda̍ŋ, mbo̍ hīāū māsā bɛ̍ndū dīɔ̍m su̍a̍ā a̍ dēŋīo̍o̍ wo̍ nīla̍ŋ yāŋɔ̄ɔ̍. 

18Kɔ̄l kālo̍o̍ ō nɔ̄ kpāāyāa̍ ō hīōū wōlɔ̄ɔ̄ o̍ wōlɔ̄ɔ̄ chɔ̄ū, kɛ̍ wāna̍ yɔ̄ŋ wɔ̄ɔ̍ŋndo̍ ndu̍ 
pīlɛ̍ mbō tɛ̄ɛ̄mbu̍u̍ nyɛ̄m kɛ̄ndɛ̄ŋ bɔ̄ɔ̍ bɔ̍ɔ̍. 

Īkīlīsi̍a̍a̍tīī 10 

1Tē pēŋge̍ vi̍lɛ̍i̍yo̍ ō de᷄l o̍ chūɛ̄īmā chūŋ kɛ̄ndīa̍ŋ ni᷄ŋ pɛ̍, mbō tōsa̍ mī chūɛ̄īmā 
māŋ kpo̍u̍ ma̍ chu᷅ŋ chūŋ wɔ̄ɔ̍ŋndo̍. Le̍nde̍ ko̍ni̍, dīɔ̄mīī tāa̍ni̍ŋnde̍ mī ī tōsa̍ mī kɔ̄l 
kālo̍o̍ ō sīmnu᷄ŋ nyɛ᷅ fo̍ndō fu̍u̍. 

2Wāna̍ kɔ̄l kālo̍o̍, kɔ̄l ndɔ̄ɔ̍ lɔ̍ɔ̍ o̍ lɔ̍ɔ̍ o̍ sɔ̄ɔ̍ŋ kɛ̍ndɔ̍ŋ tōsāa̍ o̍ wa᷅ ni̍, dīɔ̄mndo̍ yɛ̍ ndu̍ 
le̍ te̍le̍ŋ o̍ te̍le̍ŋ o̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ kɔ̄l ndɔ̄ɔ̍ ō wā ni̍. 

3Tē wāŋndo̍ ō wa̍ dīɔ̄mndo̍ pɛ̍ o̍ kɔ̄lā o̍ wa᷅ la̍ŋ wānā si̍nā ni̍. Tē ō wa̍ kɔ̄la̍ŋ pɛ̍, 
chɔ̄mndo̍ wānā o̍ wānā māā dīɔ̄mndo̍ o̍ cho̍ ni̍. 

4Tē wānā nu̍m bānāa̍ ō dɔ̄ɔ̍ŋ tu̍mbe̍ a̍ nūm pɛ̍, ma᷅l wa̍llo̍ le̍ ke̍ŋ te̍. Tē a̍ tu̍si̍ŋ to̍o̍lō 
o̍ ndu̍ lo̍ pɛ̍, mɛ̄ɛ̍ o̍ mɛ̄ɛ̍ ndu̍ o̍o̍ dɔ̍u̍nu̍ŋ tu̍mbe̍ a̍ nūm kɔ̄l lo̍ o̍ nyu̍lūl ni̍. 

5I̍ che᷅ vɛ̄lɛ̄ sūɛ̍i̍ wɔ̍ɔ̍ŋīī pūm mī ī yɔ̄nūŋ o̍ chi̍e̍ēŋndo̍ ho̍ō ni᷄ŋ. Bīōndɔ᷄ŋ bɛ̍ndōo̍ pīla̍ 
wānāa̍ cho̍ wāŋnda̍ chīla̍ŋnda̍ ā tōsā ko̍ŋ ni̍. 

6Dīɔ̄mnda̍, nda̍ nda̍ kē fo̍ndāŋndā bɛ̄ndūla̍ŋ o̍ lɛ̄ŋnde̍ŋ ni᷄ŋ ni̍, o̍ ko̍ŋ kɔ̍ɔ̍lī, wānāa̍ 
pɛ̍lnu᷄ŋ la̍di̍o̍ wa̍ mā ke̍ ka̍ŋ fo̍ndāŋndā pɔ̄mbɔ̄la̍ŋ. 

7Ndu̍yɛ̍, I̍ che᷅ ni᷅ŋ wānāa̍ cho̍ bu̍ɛ̍īle̍ŋ wāŋnda̍ o̍ lābā wa̍ bālɔ̄ɔ̍ o̍ su̍a̍a̍ chōo̍, o̍ ko̍ŋ 
kɔ̍ɔ̍lī mī wānāā tɔ̍ɔ̍wa̍ nda̍ bālū a̍ ŋ̄pēlū. 

8Wānā tu̍a̍u̍wāā lāso̍o̍ŋndo̍ ndu̍ de᷅l o̍ so̍o̍ŋndo̍ ni᷄ŋ ni̍. Wāna̍ pe̍sī kpa̍kīla̍ŋ ndo̍ 
ndu̍ kɛ̄ūwo̍ lɔ̄wā ni̍. 

9Wāna̍ ka̍lā po̍ūta̍ŋ ndo̍, ndu̍ pōūwo̍ ō yɔ̄ŋūl ni̍. Wānā tɛ̍ɛ̍ndīāā īyɔ̄mndo̍, ndu̍ 
yɔ̄mndo̍ ō yɔ̄ŋūl ni̍. 

10Yɔ̄mndo̍ kīo̍ŋndo̍ a̍ chūēī būmbu̍lɛ̍i̍ye̍ mɛ̄ɛ̍ mā mɔ̍sɔ̍ŋa̍ a̍ kpāāyā nu̍mndo̍ kpo̍u̍. 
Kɛ̍ tē wānā nɔ̍ tāāsi̍ tōsāā nyɔ̄ɔ̍ pɛ̍, nyɛ̄ o̍ nyɛ̄ ŋ̄ yɔ̄ɔ̍ ba᷅ le̍ tōsāa̍ bāa̍ ŋ̄ tīū ni̍. 

11Wāna̍ ŋ̄kɛ̄ūwo̍ tē kɛ̄ū ŋ̄ chō kīndīo̍o̍ le̍ mbō wa̍ o̍ kpāāyā nu̍mndo̍ bɛ̄ŋgu̍ wo̍ ō 
lɔ̄wa̍ nu̍m fɛ̍lɛ̍ŋ pɛ̍, tɔ̄nɔ̍ yɛ̄ɛ̍nɛ̍ ŋ̄ yēēma̍ yɛ̍ vɛ̄lɛ̄ sɔ̄lā o̍ kɛ̄ū kōŋ ni᷄ŋ? 

12Wāna̍ kɔ̄l kālo̍o̍ dīōmnda̍ fu̍lā ndu̍ o̍ sōndō la̍ŋ, mī lā tōsa̍ mbō sɔ̄la̍ nyīnā cha̍a̍. 
Kɛ̍ dīɔ̄mndo̍ ndu̍ ndu̍ dīōmnda̍ fu̍lā ndu̍ o̍ sōndōla̍ŋ, dɛ̍nɛ̍ pa̍lāa̍ la̍ chu̍ū ndu̍ ni̍. 

13Nyɛ̄ o̍ nyɛ̍ fu̍lā di̍ɔ̄mndo̍ o̍ sōndō dīɔ̄mndo̍ŋ kpo̍sōŋ ko̍ni̍ o̍ wa̍ ni̍, su̍ɛ̍i̍ ndūɛ̍i̍ 
kāndɔ̄ɔ̍ a̍ chīīyo̍ wānā chi᷅ le̍bo̍l te̍ a̍ chi᷅ tu̍m te̍. 

14Dīɔ̄mndo̍ tē ō kāndu̍ sūɛ̍i̍ pɛ̍, mīīŋga᷅ŋ bɛ̍ɛ̍ ō mi̍īŋga᷅ŋ kɔ̍ɔ̍lī le̍, sūɛ̍i̍ tu̍ŋ. Kɛ̍ wānā 
o̍ wānā si̍nā nyɛ᷅ cho̍ yɔ̄nɔ᷄ŋ o̍ sīɔ̄dīi̍ yo̍ ni᷄ŋ te̍. Tē ŋ̄ vī pɛ̍ wānā o̍ wānā si̍nā nyɛ̍ cho̍ 
na̍a̍ lāchī wo̍ le̍. 

15Dīɔ̄mndo̍, ndu̍ nɔ̍ yɔ̄kpā bɛ̄ndōo̍ a̍ wa̍llo̍ ni̍, tē ō yɔ̄kpa̍ pɛ̍ te̍i̍, le̍ mīīŋgōo̍ chīe̍e̍ 
bɛ̍ɛ̍ i̍chɔ᷅l ō ku̍ē le̍ nɛ̄īyo̍ chɔ̄ le̍. 

16Dɛ̍nɛ̍ pa̍lāa̍ ō chō le̍ lɛ̄ŋnde̍ŋ nde᷅ŋ, le̍ fe̍le̍ŋgu̍nɔ̍ɔ̍ ō wā le᷅ŋ chōo̍ ma̍sā bɛ̍ndōo̍, 
ndu̍yɛ̍ mī wānāā bɛ̄ndūa̍a̍ ā lāndu̍ŋ kɔ̍l le̍ bɔ̄ŋa᷅ŋndā nyɛ̄ dīāā bɛ̄ndūla̍ŋ su̍e̍e̍ wo̍. 

17Kɛ̍ lēlɛ̄ŋ o̍ lēlɛ̄ŋ wāna̍ kɔ̄l kālo̍o̍ ō wa̍ chīla̍ŋ pɛ̍, ndu̍yɛ̍ mī wāŋ bɛ̄ndūa̍a̍ o̍ lɛ̄ŋndē 
lēŋ ni᷄ŋ a̍ wa̍, wānā chi᷅ nda̍ bɔ̄ŋa᷅ŋndā bɛ̄ndū dīāā nyɛ̄ dīāā vēēlū lɔ̍ɔ̍ o̍ lɔ̍ɔ̍ le̍, ndu̍yɛ̍ 
o̍ ko̍ŋ kɔ̍ɔ̍lī, nyɛ̄ ndā di̍a̍a̍ ō ve᷅ le̍ mā dē ndu̍yɛ̍ mā ko᷄l mī mā bīī nda̍ le̍, kɛ̍ le̍ mā 
sɔ̄la̍ dīāllūŋ kāla᷄ŋ ko̍ni̍ pɛ̍, lɛ̄ŋndē wāā le̍nde̍ dɛ̍nɛ̍ kɛ̍ndɔ̄ɔ̍ o̍ wa᷅ le̍ni̍ŋ ni̍. 

18Wāna̍ sīɛ̄lɛ̍i̍yo̍ tē a̍ de̍ma̍ chīɛ̄ī nūmndo̍ sɔ̄ɔ̄lūūwo̍ pɛ̍, ō lu᷄l, o̍ ko̍ŋ mī chīɛ̄ī kōŋ ō 
de᷄l. 

19Bɔ̄ŋa᷅ŋ dīāā nyɛ̄ dīāā bɛ̄ndōo̍ mbō tōsa̍ wānā mā na̍ŋ kɔ̄l ta̍u̍. Ndu̍yɛ̍, mūɛ̄īya̍ŋ 
mī mā tōsa̍ mā dɔ̄ɔ̄nu᷄ŋ nya̍a̍le̍ o̍ yōōmū nūmndo̍ ni᷄ŋ. Kɛ̍ nyɛ̄m mu᷅ŋ kpo̍u̍ ka̍ni̍e̍i̍ 
ndi̍ hu᷅ŋ a̍ mu̍ŋ ni̍. 

20Wānā o̍ wānā di̍mī dīōmndē wɔ̄ɔ̍ŋ a̍ māsā bɛ̍ndōo̍ le̍, ye̍ī ndu̍ o̍ kɔ̄l ni᷄ŋ te̍. Di̍mī 
vɛ̄lɛ̄ dīōmndē wɔ̄ɔ̍ŋ a̍ wānā su̍lāa̍ le̍, ā yɔ᷄ŋ bɛ̍ɛ̍ mā wa̍ nu᷄m pīlɛ̍ kpe̍ o̍ nūmndo̍ 
chi̍ɛ̍ī ni̍ŋ, fo̍ndōle̍ a̍ si̍nā yo̍u̍ cho̍ wā hīōūwɔ̄ɔ̍ chōo̍ cho̍o̍ mbō tūēī dīōmndē lēŋ 
mbō kɔ̍ di̍mī wo̍ le̍. 

Īkīlīsi̍a̍a̍tīī 11 

A̍ sɔɔ̄ŋ̍ wāna̍ kɔl̄ kālo̍o̍ ō nɔ ̄mbō tōsa̍ wo̍ŋ o̍kɔɔ̄ ̄
1Wānā o̍ wānā tē ā nɔ̄ o̍ bā pɛ̍, to̍sa̍ kɛ̍ndɛ̄i̍ a̍ nyɛ̄ ŋ̄ nɔ̄ wo̍, te̍le̍ŋ cho̍ fūūlūū nūm 
bɛ̍ɛ̍ mā mīŋgu̍l nu̍m kɛ̄ndɛ̄ī ke̍ŋ. 

2Tē ā nɔ̄ o̍ bā pɛ̍, dɔ̍u̍ nyɛ᷅ nūm sɔ̍lāa̍ o̍ nɛ̄īla̍ yɛ̍ yɛ̍la̍ ŋ̄ sɔ̄lā tɔ̍nɔ̄ɔ̍ la̍ŋ ni᷄ŋ, fo̍ndōle̍ a̍ 
si̍nā pa̍a̍le̍ dɛ̍nɛ̍ pa̍lāā ō kōmāl nu̍m ni̍ŋ o̍ chi̍e̍ēŋndo̍ ho̍ō chōo̍ le̍. 

3Tē pīɔ̍ɔ̍ ō he᷄l pɛ̍, sīa̍a̍ o̍ si̍ā ni̍. Bā o̍ bā yɔ̄mndo̍ ō hīŋ le̍ dēlɔ̄ɔ̍ pɛ̍, ō wa̍ ba᷅ tōūwo̍, 
ō wa̍ ba᷅ lūāŋndo̍ lo̍ŋ o̍ de᷅l ni̍, ndu̍yɛ̍ nāa̍ o̍ de᷅l la̍, lo̍ŋ o̍ wa᷅ i̍hi̍ni̍ ni̍. 

4Wānā o̍ wāna̍ cha̍l chōo̍ mɛ̄ɛ̄nda᷄ŋ pɛ̍, le̍ mā si̍na̍ te̍le̍ŋ ŋ̄ tōsā wa̍li̍ nu̍m īchīɔ̍ɔ̍ wo̍ 
pɛ̍, a̍ ku̍ū nyɛ᷅ o̍ nyɛ̄ wɔ̍sī kōŋ te̍. 

5Wānā o̍ wānā si̍nā mɛ̄ɛ̍ wānā la̍nɔ̍ɔ̍ ō lōōkū yo̍llo̍ chūā yɛ̍ le̍. Tē wānā nɔ̍la̍ he̍ī 
sīnā pɛ̍, mɛ̄ɛ̍ ā nɔ̄lā mā si̍na̍ mɛ̄ɛ̍ Mɛ̄lɛ̄ka̍ ō tōsā wa̍li̍ ndɔ̄ɔ̍ yɛ̍, mɛ̄ɛ̍ ā nɔ̄lā mā si̍na̍ 
mɛ̄ɛ̍ o̍ lo̍o̍ku̍ nyɛ̄ o̍ nyɛ̄ tōōsīāā yɛ̍. 

6Tɔ̍l tɔ̍lɔ̄ɔ̄lā nūmnda̍ yɛ̍ yɛ̍la̍ŋ te̍le̍ŋ o̍ te̍le̍ŋ, īdīi̍ ni̍ īchɔ̄l ni̍, fo̍ndōle̍ a̍ si̍nā ō 
kpe̍e̍kpe̍i̍ cho̍ nāŋɔ̄ɔ̄ wo̍ le̍, kɛ̄lɛ̄ŋgāā mī lā na᷄ŋ dɔ̍ɔ̍ kpo̍u̍ a̍ si̍nā le̍. 

7Nyɛ̄ wa̍wo̍ŋ lēpāla̍a̍ ō bɛ̄nda̍ bɔ̄ɔ̍, ō bɛ̄nda̍ bɔ̄ɔ̍ mī hɔ̄lte̍ŋ lē de᷄l nyɛ̄ wa̍wo̍ŋndo̍ 
lēhɔ̄l. 

8Tē wānā vi̍o̍ū yōōmū pɛ̍, na̍ŋ kɔ᷅l. Kɛ̍ ndu̍yɛ̍ si̍na̍ pɛ̍ŋgu̍ māā mɛ̄ɛ̍ o̍ mɛ̄ɛ̍ ŋ̄ vi̍o̍u̍ 
yo̍o̍mū ā nɔ̄ le̍ wūo̍o̍. Ndu̍yɛ̍ pālɛ̍i̍ ŋ̄ nɔ̄ mā chi̍i̍ chīe̍e̍ pīɔ̍mnde̍, ndi̍ hi̍o̍ū a̍ pālɛ̍i̍ ŋ̄ 
chīī o̍ chi̍e̍ēŋndo̍ chōo̍ ve̍. Ndu̍yɛ̍ tē ā vī ni᷅ŋ pɛ̍ nyɛ̄ o̍ nyɛ̄ ve᷅ lɛ̍ mā wa̍ lēhɔ̄l o̍ nɛ̄ī 
le̍ ndu̍ le̍. Mu̍ŋ kpo̍u̍ nyɛ̄ fo̍ndō fu̍u̍ ŋ̍ cho̍ ni̍. 

Sīlāa̍ le̍ chūāā fe̍le̍ŋgu̍a̍a̍ 
9Nya̍ fe̍le̍ŋgu̍a̍a̍, lā tūe̍i̍ yo̍o̍mōo̍ yēēlā bōōndi̍i̍ nya̍ chō ŋ̄fe̍le̍ŋgɔ̍ ve̍. Nyɛ̄ o̍ nyɛ̄ 
kɔ̄ltā nyāla̍ŋ lā dīmu̍l nya̍ pɛ̍ le̍ tōsāa̍ lā tōsa̍. Lā tōsa̍ nyɛ᷅ o̍ nyɛ̄ nya̍ yēēma̍ le̍ tōsāa̍. 
Kɛ̍ ndu̍yɛ̍ lā sīna̍ pɛ̍ŋgu̍ māā nyɛ̄ o̍ nyɛ̄ nya̍ tōsa̍, Mɛ̄lɛ̄ka̍ chō nya̍ hūnɔ̄ɔ̄ yāmɛ̍i̍ 
kīlūl le̍ ndu̍. 

10Būūla᷄ŋ o̍ būūla᷄ŋ wa᷅ nya̍ o̍ lākɔ̄l te̍. Ndu̍yɛ̍ lā pūɛ̄ɛ̄nu̍ŋ a̍ nyɛ̄ nɛ̄īyāā o̍ nyɛ̄ nɛ̄īyāa̍ 
cho̍ nya̍ lūɛ̄īyɔ̄ɔ̍ o̍ ŋ̄dīāl, kāni̍ fo̍ndōle̍, yōōmū īfe̍le̍ŋgɔ̍ya̍a̍ nyɛ̄ fo̍ndō fu̍u̍ o̍ cho̍ ni̍. 

Īkīlīsi̍a̍a̍tīī 12 

1Bōōndi̍i̍ ŋ̄ chō fe̍le̍ŋgu̍nɔ̍ ve̍, lo̍o̍nu̍ŋ a̍ wāna̍ to̍o̍si̍a̍a̍ nu̍mndo̍. Yɔ̄ŋi̍ bōōndi̍i̍ 
fu̍u̍lu̍u̍ o̍ yōōmū nūmndo̍ ni᷄ŋ, bōōndi̍i̍ nyɛ̄ pālɛ̍i̍ bɛ̄ndūe̍i̍, bōōndi̍i̍ nu̍m ī mɛ̄ɛ̄lɛ̄i̍ 
mā di̍mi̍ māā, I̍ tu̍i̍i̍ yo̍o̍mōo̍ yēēlā le̍ fɔ̍. 

2A̍ te̍le̍ŋ ko̍ŋ ni᷅ŋ pāa̍le̍ŋ bɛ̍ɛ̍ kɛ̍sɛ̍ kɛ̍sɛ̍, a̍ pāŋge̍i̍, a̍ lōo̍ŋ a̍ si̍o̍ū lɛ̍ nyɛ̄ ndā 
wa̍wo̍ŋndo̍ chɔ̄ le̍, chōo̍ kpo̍u̍ mbō yɔ̄nu̍ŋ nu̍m o̍ hɔ̄l yi̍sīmāā bɛ̄ndū, le̍ te̍le̍ŋ o̍ 
te̍le̍ŋ le̍nde̍ ko̍ni̍ ŋ̄ chā ndu̍ ni̍. 

3A̍ te̍le̍ŋ ko̍ŋ, bālā nūmnda̍ cho̍ la᷅ŋ nu̍m māndāa̍ mɛ̄ɛ̍ chīɛ̄īyo̍ ō māndā nu̍a̍ā wānā 
yɛ̍ la̍ŋ, lā wā ni᷅ŋ nu̍m nyīīyāa̍. O̍ ko̍ŋ kɔ̍ɔ̍lī, pēlūŋ nu̍m cho̍ mu᷅ŋ mi̍ ŋ̄ nɔ̄ kpāāyāa̍ 
le̍ bālɔ̄ɔ̍ lēchōo̍ wo̍ŋ, ŋ̄ chō nu̍m hūnɔ̄ɔ̄ wā yōla̍ŋ pi̍ā pīā. Chīŋndo̍ŋ kpo̍u̍ mī ŋ̄ chūū 
kēēndɔ᷄ŋ nu̍m o̍ sōndō, mī ŋ̄ lo̍ da᷅ŋdāŋ, nyɛ̄ dīa̍a̍ bɛ̍ɛ̍ a̍ nɔ̍lā lɛ̍ ndu̍ tīāāmūū le̍. 
Hɔ̄lta̍ŋ mī lā yɔ̄nu̍ŋ nu̍m yi̍fīdīī a̍ si̍o̍ū lɛ̍ chɔ̄ le̍. 

4Nīla̍ŋ bɛ̍ɛ̍ mī lā bāŋu̍l nu̍m, wāŋnda̍ wa̍ bɛ̍ɛ̍ bɔ̍ɔ̍lūūwo̍ nu̍m īkɛ̄i̍ a̍ tu̍i̍ī la̍pi̍ le̍. 
Wāŋnda̍ wā nu̍m chūo̍o̍ īkɛ̄i̍ a̍ tu̍i̍ī la̍pi̍ le̍. Nyɛ̄ chāa̍ bɛ̍ɛ̍ ā wa̍ ndu̍ bɛ̍ɛ̍ nu̍m lɔ̄ɔ̍ īkɛ̄i̍, 
a̍ tu̍i̍ī ndu̍ lāpi̍ le̍. Kɛ̍ ndu̍yɛ̍, yōūwo̍ bɛ̍ɛ̍ o̍ cha̍ŋ nu̍m īkɛ̄i̍ pɛ̍, wa̍ bɛ̍ɛ̍ o̍ lūa̍a̍ŋ, tūēīyɔ̄ɔ̍ 
ŋ̄ tūɛ̄ī ni̍ mā tēndū. 

5A̍ te̍le̍ŋ ko̍ŋ le̍ hēlɔ̄ɔ̍ nāa̍ te̍māa̍ bɛ̍ɛ̍ sīōōŋnde̍ wā nu̍m le̍ hēlɔ̄ɔ̍ yɔ̄ŋi̍ ŋ̄ de᷄l. Kēlāa̍ 
bɛ̍ɛ̍ a̍ chɛ᷅l mā kūɛ̄ ndu̍ o̍ bɛ̍ɛ̄la̍ŋ te̍ a̍ sīōōŋīī bɛ̄ndūi̍i̍ wa᷅ nu̍m nde̍. Bōlle̍ŋ mī lē 
dēndū nu̍m fo̍fo̍ a̍ yūlu̍ŋnde̍, to̍fa̍ wɔ̍ ko̍ mɛ̄ɛ̍ yɔ̄m a̍lmɔ̍ɔ̄ wo̍ ō sōlī nu̍a̍ā pe̍e̍ŋge̍la̍ŋ 
mbō dēndū fo̍ fo̍ kɔ̍ɔ̍lī kɔ̄ɔ̄lī yɛ̍. Le̍ kɔ̄lā kālāla̍ŋ bɛ̍ɛ̍ a̍ nɔ̍lā lɛ̍ la̍ŋ te̍, kɔ̄la̍ŋ a̍ pēlo᷄ŋ 
sɛ̄ɛ̄sūūwo̍. Yēēmɛ̍i̍ ve᷅ lɛ̍ nu̍m le̍ nyɛ̄ o̍ nyɛ̄ le̍. O̍ mɛ̄ɛ̄lu̍la̍ŋ kpɔ̍ŋ, mī nyi̍nā nūmndo̍ 
ō mīīŋgu̍ o̍ Mɛ̄lɛ̄ka̍ lo̍, Mɛ̄lɛ̄ka̍ to̍o̍si̍a̍a̍ nu̍m ndo̍. O̍ ko̍ŋ, mī cha᷄ŋnda̍ŋ lā tīu̍ o̍ bɛ̍ɛ̄la̍ŋ 
le̍ nūm. 

6Lo̍o̍nu̍ŋ a̍ wāna̍ to̍o̍si̍a̍a̍ nu̍mndo̍, lɔ̍ɔ̍ te̍le̍ŋ ko̍ŋ ō fūūlu̍u̍ wɔ̍ le̍ wo̍, lɔ̍ɔ̍ yōōmū 
nu̍mndo̍ ō kīōlu̍ wɔ̍ o̍ lēpīlɛ̍ ni᷄ŋ mɛ̄ɛ̍ yɔ̄lūɛ̍i̍ ka̍ni̍i̍ hu̍mbūe̍i̍ ī kīōlū nu̍a̍ā yɛ̍ le̍ wo̍, 
lɔ̍ɔ̍ yōōmū nūmndo̍ ō tēmbu̍ wɔ̍ mɛ̄ɛ̍ la̍mbūi̍ īko̍o̍līi̍yo̍ ō pīɔ̄l nu̍a̍ā wɔ̍ wɔ̍ yɛ̍ le̍ wo̍, 
lɔ̍ɔ̍ o̍ te̍mbū wɔ̍ mɛ̄ɛ̍ kpɛ̍ɛ̍nɛ̍i̍ pūūlūi̍i̍ wa᷅ he̍ī o̍ pēēlo̍ le̍ mɛ̄ŋnda̍ŋ kɔ̄ndɔ̄ɔ̍ ve̍ ī pīɔ̄l 
nu̍a̍ā mī ī sāŋnu̍ŋ fa̍lu̍lu̍ yɛ̍ le̍ wo̍, lɔ̍ɔ̍ yōōle̍ cho̍ le᷅ŋ le̍ mɛ̄ŋnda̍ŋ nānɔ̄ɔ̍ o̍ so̍o̍ŋ 
māmɛ̄ŋndo̍ le̍ŋ lē kīōlu̍ wɔ̍ le̍ wo̍, le̍ŋ le̍ yɔ̍nūŋ māā yōōmū nūmndo̍ ni̍. 

7Ndu̍yɛ̍ tē ā vī dɔ̍ɔ̍ pɛ̍, dīāllo̍ŋ ŋ̄ mīīŋgu̍ o̍ pūūlōo̍ ni᷄ŋ nāa̍ ŋ̍ fu̍la̍ wa̍, o̍ ko̍ŋ kɔ̍ɔ̍lī, mī 
nyi̍nāa̍ ndu̍ mi̍i̍ŋgu̍ o̍ Mɛ̄lɛ̄ka̍ lo̍ wāna̍ ke̍ nu̍m nyi̍nā kōŋ ndo̍. 

8Le̍la̍ŋ I̍ che᷅ nyɛ̄ o̍ nyɛ̄ fo̍ndō fu̍u̍. Nyɛ̄ o̍ nyɛ̍ cho̍ o̍ chi̍e̍ēŋndo̍ ho̍ō chōo̍ nyɛ̄ fo̍ndō 
fu̍u̍ ya̍ I̍ che᷅ ndu̍ ni̍. Dīōmndā wānā si̍nāā dɛ̍nɛ̍ bɛ̍ndōo̍ ō sōō la̍ŋ, la̍ŋ la̍ cho̍ la̍ŋ ni̍. 

Sūɛi̍ ̍le̍bo᷅lle̍ a̍ yōōmōo̍ o̍kɔɔ̄ ̄
9Wāna̍ kɔ̄l kālu̍ bɛ̍ndōo̍ pīla̍ wānā si̍nāā dɛ̍nɔ̍ɔ̍ ho̍ō ō wa̍ ni̍. Ndu̍yɛ̍ mbo̍ kē wānāā 
bɔ̄ɔ̍ bɔ̍ɔ̍ dɛ̍nɛ̍ si̍nāa̍ o̍ kɔ̄l kālu̍ ndɔ̄ɔ̍ ho̍ō ni᷄ŋ. Sɔ̄ɔ̍ŋ kɔ̄l kālu̍ŋ o̍ di̍mi̍ wo̍ŋ ki̍nɛ̍i̍ ō cha᷄l 
fɛ̍lɛ̍ŋ mbo̍ yīya᷄ŋ mu̍ŋ nyɛ̄ kɛ̄ndɛ̄ kɛ̍ndɛ̄, mbo̍ yāāsīāā a̍ mu̍ŋ o̍kɔ̄ɔ̄ fɛ̍sɛ̄ fɛ̍sɛ̄, ndu̍yɛ̍ 
mbo̍ hɛ̄ɛ̄ndūū mu̍ŋ mɛ̄ɛ̍ ŋ̍ nɔ̍ le̍ wāa̍ yɛ̍. 

10Dīōmndā tōnya̍la̍ bɛ̍nda̍ le̍ dīmīo̍o̍ la̍ŋ, la̍ŋ wānā si̍nāā dɛ̍nɔ̍ɔ̍ ho̍ō ō nu̍u̍vi̍a̍a̍ ni̍ 
mbo̍ chūūŋgīāā la̍ŋ nāa̍ pi᷅lɛ̍ le̍ wāŋnda̍ dīmūllo̍. Ndu̍yɛ̍ dīōm o̍ dīōm o̍ po̍o̍nyi̍a̍a̍, 
dīo̍m cho̍ sa̍kpō ndu̍yɛ̍ mbo̍ wā dīōm tōnya̍a̍ wo̍ o̍ cho̍ ni̍. 

11Dīōmnda̍ fu̍lā wa̍nāā kɔ̄l kālu̍a̍a̍ o̍ sōndō la̍ŋ, lā chō māchūāā mɛ̄ɛ̍ yɔ̄m wānā 
ma̍ndāā lāsāa̍ ō bīī o̍ bā le̍ sāa̍ kpēŋāa̍ wo̍ ō chō nu̍a̍ā yɛ̍. Ndu̍yɛ̍ mɛ̄ɛ̍ ŋ̄ bāŋ nu̍a̍ā 
lɔ̄ndīmɛ̄i̍ye̍ o̍ yɔ̄mndo̍ mī ī bīī ndu̍ le̍ te̍le̍ŋ vi̍lɛ̄ī yɛ̍, le̍nde̍ dīōmndā ndɔ̄la̍ŋ lā chō 
ni̍. Kāni̍ fo̍ndōle̍, o̍ wānā māndāā lāsāa̍ ō pīlɛ̍ lo̍ kpe̍ la̍ fu̍la̍ ni̍, ndu̍ yɔ̍nūŋ māā 
Mɛ̄lɛ̄ka̍ ni̍. 

12Po̍ nūu̍, I̍ chɔ̍ɔ̍lū wɔ̍ nu̍m sīlāa̍ ho̍ō kē. Yāu̍la̍ŋ lā chu̍ū po̍o̍nyīāā le̍. Pɛ̄ɛ̄kōo̍ bɛ̍ɛ̍ 
tē wānā hi̍u̍ bōlle̍ŋ bāŋɔ̄ɔ̍ o̍ ndu̍ pɛ̍ te̍i̍, a̍ yɔ̍ɔ̍kpi̍a̍a̍ dīāllūŋ nūmndo̍ŋ. 

13A̍ chi̍i̍ ni̍ko̍ nyɛ᷅ o̍ nyɛ̄ tūēīyɔ̄ɔ̄. Sūɛ̍i̍ he̍ī bōllē ndɔ̄le̍ŋ le̍ cho̍ le᷅ŋ ni᷅ŋ. Ke̍ Mɛ̍lɛ̄ka̍ 
bɛ̄ɛ̄le̍ŋ ndu̍yɛ̍ mā to̍sa̍ nyɛ̄ sāwāla̍ ndɔ̄la̍ŋ lā dīmi̍ le̍ tōsāa̍ wo̍. Nyɛ̍ cho̍ na̍a̍ kūēē 
na̍a̍ ŋ̄wāŋndā chīe̍e̍ le̍ tōsāa̍ wo̍ ndu̍ cho̍ ko̍ŋ ni̍. 

14Kāni̍ fo̍ndōle̍, wānā o̍ wānā nyɛ̄ o̍ nyɛ̄ ŋ̄ chō tōsāa̍ wo̍, ō wa̍ o̍ sɔ̍ɔ̍ sɔ̍ɔ̍ ni̍ŋ, ō wa̍ 
i̍kɛ̍ndɛ̄, ō wa̍ i̍wɔ̍ɔ̍ŋ, Mɛ̄lɛ̄ka̍ chō nu̍m hūnɔ̄ɔ̄ yāmɛ̍i̍ kīlūl le̍ ndu̍. 

Chōndi̍i̍ Sɔ̍lɔ̍mɔ̄ŋ Nde̍ 

Chōndii̍̍ Sɔ̍lɔ̍mɔ̄ŋ Nde̍ 1 

1Chōndu̍ŋ Sɔ̍lɔ̍mɔ̄ŋ ndo̍ŋ, ŋ̍ hi̍o̍ū chōndo̍ŋ kpo̍u̍ na̍ŋɔ̄ɔ̄ wo̍ŋ, mu̍ŋ cho̍ mu᷅ŋ ni̍. 
Ndu̍yɛ̍ chōndo̍ŋ mu᷅ŋ, chōndu̍ŋ Sɔ̍lɔ̍mɔ̄ŋ ndo̍ŋ ŋ̍ cho̍ ni̍. 

Chōndii̍ ̍tāse̍i ̍
Nyɛ̄ chūa̍a̍ sōō wo̍ 

2O̍o̍, ndu̍ o̍o̍ bɛ̍ndā bɔ̍ɔ̍ mī nūm o̍o̍ sɔ̍sa̍ ya̍ sōndōo̍. Kāālā ŋ̄ chɔ̄m ya̍ wo̍ ō na᷄ŋ ō 
hīōū mūɛ̄īya̍ŋ. 

3Si̍ɛ̍ndīi̍ma̍ ŋ̄ sūūnūŋ nda̍ŋ, tē I̍ tu̍e̍ī ma̍ŋ chūŋ pɛ̍, nyɔ̄ɔ̍ hɛ̄na̍ŋ ya̍ bɔ̄ɔ̍. Bā o̍ bā 
wāŋnda̍ vēēlu̍ dīōlā nūmnda̍ŋ pɛ̍, mɛ̄ɛ̍ nda̍ tālā nu̍a̍ā chūɛ̄īmā chūŋ kɛ̄ndīa̍ŋ o̍ 
fo̍ndāa̍ mī chūŋ kōŋ ō tīu̍ si̍lɔ̍ yɛ̍, le̍nde̍ dīōlā nūmnda̍ŋ lā chō ni̍. Nyɛ̄ kōŋ bɛ̍ɛ̍ 
chūāā lāāndūa̍a̍ ā kāāla̍ nu̍m ni̍. 

4Chu̍a̍ ya̍ mī ŋ̄ kūɛ̄nu᷄ŋ. Ŋ̄ kēle̍ŋa̍ la̍kɔ̍ŋnɔ᷄ŋ chɔ̍chɔ̍. Māsa̍ nī bɛ̍ndōo̍, kɔ̍ a̍ ya̍ o̍ lu̍mūi̍ 
nu̍mndo̍ ni᷄ŋ fɔ̍. 

A̍ to̍sa̍ mi̍ ŋ̄ dūāūnu̍ŋ nya̍a̍le̍, ndu̍yɛ̍ mi̍ ŋ̄ hīnī kɔ̄l nyɛ̄ kɛ̄ndɛ̄ kɛ̍ndɛ̄. 

Ŋ̄ sāŋgālā ni̍ŋ ka̍ālā nūmndo̍ mbō hīōū mɛ̄ɛ̍ nda̍ sāŋgāla̍ nu̍a̍ā mūɛ̄īya̍ŋ le̍ nāŋɔ̄ɔ̍ 
yɛ̍. Nyɛ̄ kōŋ bɛ̍ɛ̍ wāŋ lāāndūa̍a̍ a̍ ka̍a̍la̍ nu̍m ni̍. 

5Chūāā lāāndūa̍a̍ Chūlu̍sɛ̄lɛ̄m, I̍ pi̍i̍mi̍a̍a̍ kɛ̍ I̍ na̍ŋ bɔ̄ɔ̍. I̍ cho̍ ō tīŋī kpi̍lo̍ mɛ̄ɛ̍ tɛ̍ndīi̍la̍ 
wāŋnda̍ Kɛ̍dāā la̍ cho̍ nu̍a̍ā o̍ lɛ̄ŋndē po̍lte̍ŋ ni᷄ŋ yɛ̍, kɛ̍ mɛ̄ɛ̍ kōlāla̍ŋ o̍ tɛ̍ndīi̍la̍ 
Sɔ̍lɔ̍mɔ̄ŋnda̍ŋ chōo̍ la̍a̍ na̍ŋ nu̍a̍ā nāŋɔ̄ɔ̄ bɛ̄ndōo̍ yɛ̍, le̍nde̍ ya̍ I̍ na̍ŋ ni̍. 

6Lā pɛ̍ɛ̍sā ya̍ le̍ mɛ̄ɛ̍ kɔ̄ɔ̍le̍ nīle̍ŋ lē chō nu̍a̍ā yɛ̍ le̍, le̍ mɛ̄ɛ̍ pāa̍le̍ŋ lē pīīmi̍a̍a̍ ya̍ nu̍a̍ā 
kpi̍lo̍ kpi̍lo̍ yɛ̍ le̍. Yēmāa̍ nīa̍a̍ nda̍ a̍a̍ dɔ̍u̍nu᷄ŋ tu̍mbe̍ a̍ ya̍ ni̍, ma̍ tōsā mi̍ kɔ̍ wa᷅ 
wa̍llo̍ o̍ kpe̍le̍ yɔ̄mīī mākīle̍pīi̍yo̍ ni᷄ŋ. Ya̍ i̍i̍ nɔ̍ fo̍ndāŋ o̍ fo̍ndāŋ le̍ dīāllūŋ nūu̍ŋ 
bīyɔ̄ɔ̍ nyɛ̄ kɛ̄ndɛ̍ī le̍. 

7Nūm wāna̍ ya̍ I̍ ka̍a̍la̍ ho̍ō kāālā bɛ̄ndōo̍ wo̍, I̍ ye̍e̍ma̍ mī si̍na̍, kūɛ̍ɛ̍nɛ̍ ŋ̄ kūā yɛ̍ a̍ 
sāā nu̍m ā ku̍ndāa̍ le̍ dīo̍la̍ŋ? Kūɛ̍ɛ̍nɛ̍ ŋ̄ kūā yɛ̍ a̍ nda̍ a̍ pāa̍le̍ ka̍lāle̍ŋ le̍ mā pɛ̄ŋgi̍? 
I̍ ye̍e̍ma̍ mī wa̍ bālɔ̄ɔ̍ nu̍m nūūvīa̍a̍ chāāŋāā nūm a̍ ma̍ndāā lāchɔ̄lūa̍a̍ tɛ̄ɛ̄ŋ, O̍ 
fo̍ndāŋndā ndāla̍ ma̍ndāālā lāchɔ̄lūla̍ŋ a̍ kōlāa̍ ō kūūmba᷄ŋ o̍ hɔ̄l te̍. 

Nyɛ̄ pōo̍ sōō wo̍ 
8Tē a̍ si̍nā fo̍ndāŋ kōŋ te̍ tīŋgu̍e̍i̍nɔ̍ nūu̍, mɛ̄ɛ̍ di̍o̍m pe̍lūŋ sāa̍. Kɔ̍ a̍ chūīŋāā nūm a̍ 
fɔ̍ŋndu̍a̍a̍ o̍ fo̍ndā chɔ̄lūa̍a̍ ā dīā wo̍, mā kɔ̍ wa᷅ nda̍ māndāa̍ o̍ tɛ̍ndīi̍la̍ wānā 
ma̍ndāā lāsāa̍ īkɛ̄i̍. 

9Wāna̍ ya̍ ka̍a̍la̍ wo̍, a̍ na̍ŋ bɔ̄ɔ̍, ā chō māchūāā mɛ̄ɛ̍ su̍a̍ā la̍a̍ndūa̍a̍ na᷅ŋ nyɛ̍lā 
nyāāna᷄ŋnda̍ māsā bɛ̍ndōo̍ I̍chi̍pī wa̍ ā chō yɛ̍. 

10Kēla᷄ŋ ŋ̄ bāānu̍ŋ nu̍a̍ā o̍ lānī wo̍ŋ, ŋ̄ tōsa̍ ma̍ chɔ̄ɔ̄lū nāŋɔ̄ɔ̄ ta̍u̍. Yɔ̄lɔ᷄ŋ ba̍ā kālāŋ 
bɛ̄ndo᷄ŋ ŋ̄ chō nu̍m o̍ lābo̍lō. 

11Kɛ̍ ŋ̄ chō nu̍m yɔ̄lɔ᷄ŋ ŋ̄ko̍o̍līi̍ŋ kɛ̍ndɛ̄ kɛ̍ndɔ᷄ŋ to̍o̍sīāl, 

ŋ̄ mūūli̍āŋ a̍ ka̍ni̍i̍ hu̍mbūe̍i̍. 

Nyɛ̄ chūa̍a̍ sōō wo̍ 
12Bōōndi̍i̍ māsa̍ nī bɛ̍ndōo̍ ō wa̍ īhīni̍ o̍ ndu̍lo̍ kpēlē ve̍, chūɛ̄īmā chūŋ kɛ̄ndɛ̄mā 
ya̍ I̍ su̍u̍nu̍ŋ nda̍ŋ mi̍ chūŋ kɛ̄ndɛ̄ kōŋ ō tīū si̍lɔ̍. 

13Mɛ̄ɛ̍ bɔ̄lɔ̄ pɔ̍mbɔ̄ chūɛ̄īmā chūŋ kɛ̄ndɔ̄ɔ̍ ō wa̍ nu̍a̍ā wāŋndo̍ ō hānda᷄ŋ o̍ mɛ̄ɛ̄ya̍ŋ 
tɛ̍ɛ̍ŋ yɛ̍, le̍nde̍ wāna̍ ya̍ ka̍a̍la̍ wo̍ ō lɔ̄l la̍ o̍ ībūŋ pi̍i̍ ni̍. 

14Wāna̍ ni̍ ya̍ I̍ ka̍a̍la̍ wo̍ ō chō māchūāā, mɛ̄ɛ̍ bīl lāpe̍e̍ŋge̍ chūŋ kɛ̄ndɛ̄ bɛ̄ndōo̍ o̍ 
kpe̍le̍la̍ mākīle̍pīi̍la̍ŋ ni᷄ŋ Ɛ̄nīkɛ̍dī o̍ cho̍ nu̍a̍ā yɛ̍. 

Nyɛ̄ pōo̍ sōō wo̍ 
15A̍ na̍ŋ ō bɔ̄ɔ̍ nūm tīŋgu̍e̍i̍nɔ̍ nūu̍. Hɔ̄lta̍ŋ nu̍m nyɛ̄ kɛ̄ndɛ̄ ta̍fūlāā, nu̍a̍ā chāā hɔ̄ltā 
pīīŋndo̍ ni̍. 

Nyɛ̄ chūa̍a̍ sōō wo̍ 
16O̍o̍ fāl nūu̍, nūm bɛ̍ɛ̍ le̍nde̍ ko̍ni̍ ŋ̄ na̍ŋ ni̍. 

A̍ hi̍ni̍ ya̍ kɔ̄l bɔ̄ɔ̍. Bīl fɔ̄ɔ̄ndīɔ̄ŋ fɔ̄ɔ̄ndīɔ̄ŋ kɛ̄ndɛ̄ kɛ̍ndɔ̄ɔ̍ o̍ bɛ̍ɛ̄ ndu̍ cho̍ kpēle̍ nāa̍ ni̍. 

17Chīɛ̄ī nāa̍ mālɔ̄ɔ̍, pɛ̄ŋgɛ̍ŋ na̍a̍ ŋ̄ tāŋgu̍l ndu̍ ndo̍ŋ, yɔ̄m si̍dāā wo̍ kpo̍sōŋ. Yɔ̄m 
sa̍i̍pu̍lūɛ̄ɛ̄ wo̍ a̍ pɛ̄ŋgɛ̍ŋ ndɔ᷄ŋ na̍a̍ ŋ̄ tōōsi̍a̍a̍ kāa̍ kpo̍u̍ ni̍. 

Chōndii̍̍ Sɔ̍lɔ̍mɔ̄ŋ Nde̍ 2 

1Mɛ̄ɛ̍ bīl lāpe̍e̍ŋge̍ kɛ̍ndɛ̄ kɛ̍ndɔ̄ɔ̍ Si̍a̍lɔ̄ŋ o̍ cho̍ nu̍a̍ā yɛ̍, le̍nde̍ ya̍ I̍ cho̍ nūm wāna̍ 
ni̍ ya̍ I̍ ka̍a̍la̍ wo̍ o̍ hɔ̄l ni̍. I̍ cho̍ māchūāā nu̍m o̍ hɔ̄l mɛ̄ɛ̍ pɔ̄mbīle̍ kɛ̍ndɛ̄ kɛ̍ndɛ̄le̍ŋ 
lē wā nu̍a̍ā o̍ lɛ̄ŋndē dɛ̍ŋgbɛ̍le̍ŋ yɛ̍. 

Nyɛ̄ pōo̍ sōō wo̍ 
2Mɛ̄ɛ̍ pɔ̄mbīle̍ kɛ̍ndɛ̄ kɛ̍ndɛ̄le̍ŋ lē sīm nu̍a̍ā o̍ yɔ̄ɔ̍ŋ tɛ̄ɛ̄ŋ yɛ̍, le̍nde̍ chūā ya̍ I̍ ka̍a̍la̍ 
wo̍ chō chūāā lāāndūa̍a̍ ā pīli̍a̍a̍ tɛ̄ɛ̄ŋ ni̍. 

Nyɛ̄ chūa̍a̍ sōō wo̍ 
3Mɛ̄ɛ̍ yɔ̄m a̍pɔ̄ɔ̄ wo̍ ō wā nu̍a̍ā o̍ būndɔ̍ɔ̍ ni᷄ŋ yɔ᷅mnde̍ tɛ̄ɛ̄ŋ yɛ̍, le̍nde̍ po̍ ya̍ i̍ hɛ̍na̍ŋ 
ho̍ō hɛ̍na᷄ŋ bɛ̍ndōo̍ wo̍ ō chō chūāā pīāāndūa̍a̍ ā pīli̍a̍a̍ tɛ̄ɛ̄ŋ ni̍. Nyɔ̄ɔ̍ hɛ̄na̍ŋ ya̍ bɔ̄ɔ̍ 
le̍ cha᷄lle̍ o̍ wūndu̍ma̍ ndūa̍ŋ bɛ̄ŋgu̍. Ndu̍yɛ̍ kōmɔ̄ɔ̄ ndɔ̄ɔ̍ ō yēēla̍ ya̍ o̍ sōndō bɔ̄ɔ̍. 

4Ō kūɛ̄ a̍ ya̍ o̍ chīɛ̄ī ndɔ̄ɔ̍ nāa̍ di̍a̍ā nyɛ̄ dīāā bɛ̄ndūa̍a̍, ndu̍yɛ̍ mi̍ kāālā ndɔ̄ɔ̍ kūmbū 
ya̍ māā kōlā. 

5Mbɔ̄ māā ō ke᷄ ya̍ kīle̍pīi̍ma̍ ve̍sɛ̍i̍ya̍ŋ le̍ mī mi̍i̍ŋgu̍ yōōmūa̍ŋ sɔ̄lā fɔ̍. Mbɔ̄ māā ō 
ke᷄ ya̍ a̍pɔ̄ɔ̄mā yēēlɛ̍i̍ya̍ŋ le̍ ya̍ yōōmūa̍ŋ mīŋgīo̍o̍ fɔ̍. I̍ cha̍l le̍ wu̍ pɛ̍ a̍ kāālā ndɔ̍ cho̍ 
ya̍ o̍ kɔ̄l lo̍. 

6I̍ ya̍mbu̍ ndu̍ bōlle̍ŋ o̍ bā ndɔ̄ mi̍āllo̍ chōo̍, ndu̍yɛ̍, mbo̍ kɔ̄ma᷄ŋ ya̍ a̍ bā ndɔ̄ kɛ̍ndɔ̄ɔ̍. 

7Chūāā lāāndūa̍a̍ Chūlu̍sɛ̄lɛ̄m, lā chūe̍l la̍ būŋgɛ̄i̍, lā mēna̍la̍ŋ ya̍ o̍ kīa̍la̍a̍ nya̍a̍nūŋ 
nya̍a̍nɔ᷄ŋ bɛ̍ndōo̍ wa̍, a̍ o̍ kīa̍la̍a̍ yɔ̍ŋāa̍ ā pīli̍a̍a̍, māā lā pa̍lā ni̍ŋ na̍a̍ o̍ kāālā nāa̍ ho̍ō 
ni᷄ŋ te̍. 

Chōndii̍ ̍dii̍ŋ̍ ndūɛi̍ ̍
Nyɛ̄ chūa̍a̍ sōō wo̍ 

8I̍ tu̍e̍ī wāna̍ ya̍ I̍ ka̍a̍la̍ wo̍ dīōmndo̍. 

Ō chō hūnɔ̄ɔ̍ a̍ kīlta̍ŋ o̍ lūāŋūŋ bɛ̄ndo᷄ŋ chōo̍. 

Ō chō hūnɔ̄ɔ̍ a̍ hūūlōo̍ o̍ pēmbo᷄ŋ chōo̍ le̍ hūnɔ̄ɔ̍ nāa̍ ya̍ chu̍a̍. 

9Po̍ ya̍ i̍ ka̍a̍la̍ kāālā bɛ̄ndōo̍ wo̍, ō chō māchūāā mɛ̄ɛ̍ kīa̍la̍a̍ ke̍lēŋā ha̍ā kēlēŋā 
bɛ̄ndōo̍ wa̍ ā chō yɛ̍, mɛ̄ɛ̍ kīa̍l fɔ̍ŋndɔ̍ pi̍a̍a̍ndōo̍ ō wā nu̍a̍ā yɛ̍, le̍nde̍ o̍ cho̍ ni̍. Nu̍a̍ā 
wɔ̍ ndu̍ īsīsi̍ o̍ bɛ̍ɛ̄, chīɛ̄īyo̍ ō hɔ̄lna᷄ŋ. 

Ō sīɛ̄ndi̍ hɔ̄lte̍ŋ o̍ wu̍ndɛ̄i̍yo̍ mbo̍ wā ya̍ nūa̍a̍, 

Ō chō tōfāa̍ o̍ tɛ̄ɛ̄ŋgūŋ pɔ̄mbɔ᷄ŋ cho̍ o̍ wu̍ndɛ̄i̍yo̍ wo̍ŋ le̍ mbō chē ya̍. 

10Wāna̍ ni̍ ka̍a̍lāa̍ ō sōō nāa̍ ya̍ chu̍a̍. 

Nyɛ̄ pōo̍ sōō wo̍ 

Chɔ̍ŋ mā hīŋ nūm wāna̍ ya̍ I̍ ka̍a̍la̍ wo̍, hu̍ŋ ŋ̄ kɔ̄ŋnu̍ŋ tīŋgu̍e̍i̍nɔ̍ nūu̍. 

11Te̍le̍ŋ īhūēīyo̍ hīōū. Pīɔ̍ɔ̍ bɛ̍ɛ̍ ō chūū chōo̍ cho̍o̍. 

12Bīltā lāpe̍e̍ŋge̍la̍ŋ lā sōli̍ ni᷅ŋ pe̍e̍ŋge̍la̍ŋ kpo̍u̍. Te̍le̍ŋ wāŋnda̍ ā sōlī cho̍ndo̍ŋ ndo̍ 
ndu̍ cho̍ ni᷅ŋ ho̍ō ni̍. Bā o̍ bā wānā kɔ̍ ni᷄ŋ o̍ lɛ̄ŋnde̍ŋ nde᷅ŋ ni᷄ŋ a̍ te̍le̍ŋndo̍ ho̍ō, 
pīīŋāā wɔ̄ɔ̄lē pɔ̄mbūa̍a̍ ko̍ni̍ ŋ̄ tūɛ̄ī ni᷅ŋ cha᷄ŋndo̍ ni̍. 

13Fi̍kīi̍ya̍ŋ mā kāndu̍ ni᷅ŋ dīūwɔ̄ɔ̍ o̍ kpe̍le̍la̍ŋ ni᷄ŋ. Kīle̍pīi̍ya̍ŋ bɛ̍ɛ̍ mā sōli̍ ni᷅ŋ 
pe̍e̍ŋge̍la̍ŋ le̍ yāndɔ̄ɔ̍, chūŋ lāpe̍e̍ŋge̍ ko̍ŋ ō chō ō tīūwāā bā o̍ bā fe̍e̍. Chɔ̍ŋ mā hīŋ 
nūm wāna̍ ya̍ I̍ ka̍a̍la̍ wo̍, hu̍ŋ ŋ̄ kɔ̄ŋnu̍ŋ tīŋgu̍e̍i̍nɔ̍ nūu̍. 

14Ōo̍ chūa̍a̍, ā kūɛ̄ ya̍ bɔ̍ɔ̍ le̍vi᷅l. Mɛ̄ɛ̍ pīīŋndo̍ ō wānūŋ nu̍a̍ā o̍ pōūta̍ŋ tɛ̄ɛ̄ŋ pɔ̍, o̍ 
tɛ̄ɛ̄ŋgōo̍ ni᷄ŋ yɛ̍, le̍nde̍ ŋ̄ vēŋnu᷄ŋ o̍ pēmbīī bɛ̄ndūe̍i̍ da̍ŋga̍la̍ ni̍. So̍li̍ wɔ̍ hɔ᷅lla̍ mī ŋ̄ 
chāna᷅ŋ fɔ̍. 

Ɔ̍ɔ̄ so̍o̍ wɔ̍, I̍ tu̍ɛ̍ī nu̍m dīōm, Dīōm nūmndo̍ yēēla̍ bɔ̄ɔ̍. Ndu̍yɛ̍ hɔ̄lāā nūmnda̍ ā chō 
hɔ̄lāā kāālāā. 

15Lā bīīlu̍l na̍a̍ tūŋāā yōndūa̍a̍ ha̍ā, tūŋāā yōndūa̍a̍ pɔ̄mbūa̍a̍ ha̍ā, yɔ̄ŋi̍ nda̍ 
tɛ̄ɛ̄mbu̍u̍ kpe̍le̍ na̍a̍ mākīle̍pīi̍yo̍. Kīle̍pīi̍ma̍ nāa̍ŋ mā sōli̍ pe̍e̍ŋge̍la̍ŋ ki̍nɛ̍i̍ le̍ 
yāndɔ̄ɔ̍. 

Nyɛ̄ chūa̍a̍ sōō wo̍ 
16Wāna̍ ni̍ ya̍ I̍ ka̍a̍la̍ wo̍, ya̍ nɔ̍ ndu̍ ni̍, ndu̍yɛ̍ mi̍ ndu̍ nɔ᷅ ya̍. 

Ō chō sāa̍ ndūāā ku̍ndāa̍ māndāa̍ o̍ pɔ̄mbīa̍ŋ tɛ̄ɛ̄ŋ. 

17Lɔ̍ɔ̍ pa̍ mī pāa̍le̍ŋ lē sɛ̄, mī nyūmnda̍ŋ mā fa̍ŋa̍ŋ, mi̍i̍ŋgu̍ na̍ŋnu᷄ŋ nūm po̍ ya̍ ka̍a̍la̍ 
ho̍ō wo̍. Hu̍ŋ a̍ kīlta̍ŋ mɛ̄ɛ̍ kīa̍llo̍, 

ɔ̄ɔ̄ kīa̍l fɔ̍ŋndɔ̍ɔ̍ ō nyāānūŋ nu̍a̍ā o̍ pōūtā fe̍ke̍fe̍ke̍la̍ŋ chōo̍ yɛ̍. 

Chōndii̍̍ Sɔ̍lɔ̍mɔ̄ŋ Nde̍ 3 

1Īchɔ̄l pi̍i̍ pi̍i̍, ya̍ i̍i̍ nɔ̍lā mī ya̍ i̍i̍ ku̍mbū hɔ̄lte̍ŋ te̍, I̍ wa᷅ wa᷅na̍ ni̍ ya̍ I̍ ka̍a̍la̍ ho̍ō wo̍ 
yēēmɛ̍i̍, I̍ wa᷅ yēēmɛ̍i̍ le̍ ndu̍ chɔ̄ɔ̍, kɛ̍ ya̍ i̍i̍ de᷅l ndu̍ hɔ̄lte̍ŋ te̍. 

2Mi̍ fu̍lā mī kɔ̍ ba̍lū ndu̍ nūūvīa̍a̍ o̍ bɛ̍ɛ̄la̍ŋ chi̍o̍o̍ kpo̍u̍, a̍ o̍ fo̍ndāŋndā wāŋnda̍ ā 
chūūŋgi̍āŋnda̍ŋ. Kɛ̍ ndu̍yɛ̍ I̍ nu̍u̍vi̍a̍a̍ ndu̍ fe̍e̍, I̍ se̍e̍lu̍ŋ ndu̍ le̍. 

3I̍ lo̍ ndu̍ nūūvīa̍a̍ mi̍ ŋ̄ bɔ̄ŋa᷅ŋ na̍a̍ wānāā māndāā chi̍e̍e̍ya̍ ā wa̍ bālɔ̄ɔ̍ o̍ nɛ̄īla̍ŋ. Mi̍ 
nyu̍nā nda̍ a̍a̍, “Lā chi᷄l la̍ po̍ ya̍ I̍ ka̍a̍la̍ ho̍ō a̍ kɔ̄l nūu̍ kpo̍u̍ wo̍ le̍?” 

4Dīmīo̍o̍ nu̍a̍ā mi̍ hi̍a̍ū wānāā māndāā chi̍e̍e̍ya̍ ka̍ŋ fi̍fīlɔ̄ɔ̄, mi̍ sa̍a̍lu᷄ŋ wa᷅na̍ ya̍ I̍ 
ka̍a̍la̍ ho̍ō a̍ kɔ̄l nūu̍ kpo̍u̍ wo̍. Mɛ̄ɛ̍ ya̍ I̍ sa̍a̍lu̍ŋ ndu̍, mi̍ ba̍a̍ bāa̍ŋ ndu̍, I̍ me̍l lɛ̍ ndu̍ 
yɔ̄ndī mbō kūɛ̄ le̍. Mi̍ lo᷅ o̍ ko̍ŋ mi̍ hu᷅ŋ a̍ ndu̍ o̍ nde̍ nūu̍ lo̍ chi̍ɛ̍ī ni̍ŋ. Kāla̍ ni̍ ve̍lū ya̍ 
kpe̍e̍kpe̍i̍yo̍, o̍ lu̍mūi̍ ndɔ̄ɔ̍ ni᷄ŋ ya̍ I̍ ku̍ɛ̄ a̍ ndu̍ ni̍. 

5Chūāā lāāndūa̍a̍ Chūlu̍sɛ̄lɛ̄m, lā chūe̍l la̍ būŋgɛ̄i̍, lā mēna̍la̍ŋ ya̍ o̍ kīa̍la̍a̍ nya̍a̍nūŋ 
nya̍a̍nɔ᷄ŋ bɛ̍ndōo̍ wa̍, a̍ o̍ kīa̍la̍a̍ yɔ̍ŋāa̍ ā pīli̍a̍a̍, māā lā pa̍lā ni̍ŋ na̍a̍ o̍ kāālā nāa̍ ho̍ō 
ni᷄ŋ te̍. 

Chōndii̍ ̍ya̍a̍ ndūɛi̍ ̍
Nyɛ̄ chūa̍a̍ sōō wo̍ 

6Ō yɛ̄ɛ̍nɛ̍ ya̍ I̍ cho̍ yɛ̍ ho̍ō chɔ̄ɔ̍ mbo̍ wā fūlāa̍ kūmbū po̍llo̍ mbo̍ wā hūnɔ̄ɔ̍ sɛ̍ɛ̄ māā 
kūmi̍i̍ i̍kpu̍ŋgbā? 

Ō nɛ̄ɛ̍nɛ̍ cho̍ yɛ̍ ho̍ō hūnɔ̄ɔ̍ a̍ chūŋ kɛ̄ndɔ̄ɔ̍ mɛ̄ɛ̍ mɔ̍ɔ̄, a̍ fi̍la̍ki̍sɛ̄ŋ, ŋ̍ chu᷅ŋ nu̍a̍ā yɛ̍, 
nyɛ̄m chūŋ kɛ̄ndɛ̄ŋ nda̍ pīsī wa̍nāā lēyākūa̍a̍ o̍ bā wo̍ŋ? 

7Lā tōfa̍ wɔ̍ o̍ nɛ̄ī. Ā chō hūnɔ̄ɔ̍ a̍ Sɔ̍lɔ̍mɔ̄ŋ o̍ mbōōma̍ ndɔ̍ lēmāsāa̍ ni᷄ŋ. So̍vɛ̄i̍ya̍ 
I̍sɔ̄lūɛ̄ī ŋ̄wāŋ be̍le̍-ŋɔ̍mpu᷅m nda̍ cho̍ ndu̍ kɔ̄ɔ̄lī ni̍ le̍ ndu̍ māndāa̍, pūa̍a̍ ku̍u̍ba̍a̍ 
I̍sɔ̄lūɛ̄ī. 

8Ndu̍yɛ̍ nda̍ kpo̍u̍ wānāa̍ sɔ̍ŋgā a̍ mɔ̄ɔ̄ŋ fāŋndo̍ŋ nda̍ nda̍ chō ni̍, wānāa̍ cha̍ā 
sɔ̍ŋgɔ̄ɔ̍ chāā bɛ̄ndōo̍ wa̍. Ā chō hūnɔ̄ɔ̍ a̍ mɔ̄ɔ̄ŋ nda̍ŋ fāŋndo̍ŋ ŋ̄ yīīna᷄ŋ o̍ chāŋ, ā 
bɛ̍ɛ̍ndīa̍ŋ le̍ sɔ̄ɔ̍ŋ ŋ̄sīo̍o̍ŋ yɔ̍nūŋ i̍chɔ̍l lo̍ŋ. 

9Mbōōma̍ lēmāsā nda̍ chō hūnɔ̄ɔ̍ a̍ Sɔ̍lɔ̍mɔ̄ŋ le̍ni̍ŋ ndo̍, a̍ yɔ̄mīī nda̍ fūla̍ 
Le̍ba̍nɔ̄ŋnde̍ o̍ cho̍ ō tōōsīāā ni̍. 

10Yɔ̄mīī nda̍ sīmi̍ le̍ kōla̍ mbōōmā ko̍ŋ kīndɔ̄ɔ̍ lēcho̍ō ve̍, mbo̍ kūmbū ndi̍ a̍ ka̍ni̍i̍ 
hu̍mbūe̍i̍ kpo̍u̍. O̍ ko̍ŋ kɔ̍ɔ̍lī, kōla̍ nda̍ kīndū o̍ mbōōmā ko̍ŋ chōo̍ wo̍, a̍ fūŋi̍i̍ 
ko̍o̍līi̍ye̍ o̍ wa̍ ō tōōsīāā kpo̍u̍ ni̍. Kōla̍ nda̍ hāndu̍ o̍ mbōōmā ko̍ŋ ni᷄ŋ le̍ cha᷄lle̍ lēni᷄ŋ 
ndo̍, a̍ fūŋi̍i̍ bɔ̍ɔ̄lɛ̍i̍ o̍ cho̍ ō tōōsīāā ni̍, fūŋi̍i̍ chūāā lāāndūa̍a̍ Chūlu̍sɛ̄lɛ̄m a̍ lɔ᷅ nyɛ̄ 
kɛ̄ndɛ̄ kɛ̍ndɛ̄ wo̍. 

11Chūāā lāāndūa̍a̍ Sa̍a̍yɔ̄ŋ, lā fūla̍ mī lā hu᷄ŋ to̍fā Ma̍sā Bɛ̍ndōo̍ Sɔ̍lɔ̍mɔ̄ŋ. Mɔ̍si̍l 
lēmāsā kāla̍ ndɔ̄ o̍ wo̍u̍ ndu̍, pāa̍le̍ o̍ wa̍ la̍nɔ̍ɔ̍ chūa̍a̍ le̍ŋ, pāa̍le̍ o̍ wa̍ a̍ kɔ̄l kɛ̄ndɛ̄ 
bɛ̄ndōo̍ mbo̍ wā a̍ nya̍a̍lo̍o̍ le̍ŋ, mɔ̍si̍l ko̍ŋ ndu̍ cho̍ ndu̍ o̍ lēbōl ni̍. 

Chōndii̍̍ Sɔ̍lɔ̍mɔ̄ŋ Nde̍ 4 

Nyɛ̄ Pōo̍ sōō wo̍ 
1Kpo̍u̍, nūm chūā ya̍ I̍ ka̍a̍la̍ ho̍ō wo̍, a̍ na̍ŋ ō bɔ̄ɔ̍! A̍ na̍ŋ ō bɔ̄ɔ̍ fɔ̍. Kōla̍ ŋ̄ kūūmbu̍ŋ 
nu̍a̍ā o̍ hɔ̄l lo̍, tē wānā che᷅ nu̍m hɔ̄ltā ku̍lu̍la̍ŋ o̍ kōlā ko̍ŋ bɛ̄ŋgu̍ i̍ta̍fūlāāve̍ pɛ̍, āā 
hɔ̄ltā pīīŋndo̍ ni̍. Yīīŋnde̍ nu̍m o̍ lēbōl ī hīnīāā sa̍kpō, tīŋī kpi̍lo̍, ī hīnīāā nu̍m o̍ kɔ̄ɔ̄ 
tɔ̍lɔ̄kɔ̍, nu̍a̍ā ŋ̄ chā āā chūīŋāā ku̍ndāa̍ cho̍ Pēmbīī Ki̍li̍a̍a̍dīve̍ tōlɔ̄ɔ̍ ni̍. 

2Chīŋndo̍ŋ nu̍m o̍ sōndō ŋ̄ hūmbū fo̍fo̍, nu̍a̍ā ŋ̍ chā āā sāā hu̍mbūa̍a̍ nda̍ kīli̍ 
yīīŋnde̍ sɛ̄nɛ̄ī ma̍ pūlū nda̍ mi̍ yīīŋīī ndɛ̄i̍ ī wā ī hūmbū fo̍fo̍ ni̍. Ndu̍yɛ̍ ŋ̄ chō nu̍m 
ŋ̄ chīŋāā o̍ sōndō sɔ̍dɔ̍, 

ī pīlɛ̍ bɛ̍ɛ̍ i̍ ke̍ndi̍ŋ ndɔ̍ le̍. 

3Chɔ̄chɔ᷄ŋ nu̍m ŋ̄ sīāŋā nyɛ̄ kɛ̄ndɛ̄ ye̍le̍te̍te̍, mɛ̄ɛ̍ kɛ̍īlē sīāŋāle̍ŋ lē wā nu̍a̍ā yɛ̍. 
Sōndōo̍ ō na᷄ŋ nu̍m bɔ̄ɔ̍ fɔ̍. Kōla̍ ŋ̄ kūūmbu̍ŋ nu̍a̍ā o̍ hɔ̄l lo̍, tē wānā che᷅ nu̍m 
kpa᷅ŋndo̍ŋ dīīyā kɛ̄ndɛ̄ kɛ̍ndɔ̄ɔ̍ o̍ kōlā ko̍ŋ bɛ̄ŋgu̍ pɛ̍, to̍fa̍ wɔ̍ ko̍ mɛ̄ɛ̍ nda̍ tɛ̄ndā 
nu̍a̍ā pɔ̄mɛ̄ki̍la̍ne̍tīi̍yo̍ kūmbo᷄ŋ ŋ̄ mūu̍ŋ mbō wa̍ le̍nde̍ o̍ di̍i̍yāā yɔ̍ɔ̄ vēllāa̍ vēllē yɛ̍. 

4Kɛ̍se̍i̍ nu̍m ī vīlɛ̄ī, nu̍a̍ā ŋ̄ chā āā chīɛ̄ī vīlɛ̄i̍ tɔ̍ɔ̍ Dēēve̍ ndu̍ o̍o̍ ta̍ŋgu̍llo̍ ndu̍ o̍o̍ na̍ŋ 
nu̍a̍ā yɛ̍. Nyɛ̄m ba̍ā kālāŋ ŋ̄ bāāyi̍a̍ŋ nu̍a̍ā o̍ lābo̍lō wo̍ŋ, tē wānā che᷅ mu̍ŋ pɛ̍, āā 
nyɛ̄lā pūa̍a̍ chɔ̄ūwa̍ ā sɔ̄ŋgā o̍ lābā māā bōo̍la̍ bɛ̍ndū la̍ŋ la̍ cho̍ nu̍m lā lɛ̄ɛ̄nda᷄ŋ 
wa̍a̍ (1,000) ō pīlɛ̍ ni̍. 

5Mɛ̄ɛ̄mā nūmnda̍ŋ mā pɔ̄mbɔ̄ le̍nde̍ nyɛ᷅ kɛ̄ndɛ̄ kɛ̍ndɛ̄. Mɛ̄ɛ̍ kīa̍la̍a̍ pɛ̍ndūa̍a̍ ā wā 
nu̍a̍ā dīo̍la̍ŋ o̍ pɔ̄mbīa̍ŋ ni᷄ŋ wānā che᷅ nda̍ pɛ̍ nyɔ̄ɔ̍ hɛ̄nāŋ nu̍m yɛ̍, le̍nde̍ mɛ̄ɛ̄mā 
nūmnda̍ŋ mā na᷄ŋ ni̍. 

6Lɔ̍ɔ̍pa̍ mī pāa̍le̍ŋ lē sɛ̄ mī nyɔ̄ɔ̍ ō tēŋga̍, I̍ cho̍ lākɔ̄ŋnɔ᷄ŋ o̍ pēmbīī nyɛ̄m chūŋ 
kɛ̄ndɛ̄ī mɔ̍ɔ̄ ve̍ chōo̍, ndu̍yɛ̍ mī ku̍ɛ̍ŋnu᷄ŋ o̍ pēmbīī nyɛ̄m chūŋ kɛ̄ndɛ̄ī 
fi̍la̍ki̍ŋsɛ̄ŋnde̍ chōo̍. 

7Nāŋɔ̄ɔ̄ kpe̍e̍kpe̍i̍yo̍ ŋ̄ na᷄ŋ ni̍ chūa̍a̍. 

A̍ nɔ̍ sɔ᷅ŋ o̍ sɔ̄ŋ te̍. 

8To̍l o̍ Pēmbīī Le̍ba̍nɔ̄ŋnde̍ chōo̍ ŋ̄ kɔ̄ŋnu̍ŋ, la̍a̍ ni̍ na̍a̍ ŋ̄ chō hūnɔ̄ɔ̄ cha᷄lle̍ wɔ̍. To̍l 
la̍ kɔ̄ɔ̄lī, to̍l la̍ kɔ̄ɔ̄lī fɔ̍ ŋ̄ kɔ̄ŋnu̍ŋ. To̍l nāa̍ ŋ̄ chō ka̍ŋ o̍ pēmbūŋ lēvīllo̍ŋ tūllo̍ wa̍, 
Pēmbīī A̍ma̍nāve̍, a̍ Pēmbīī Sɛ̄nɛ̍ɛ̄ve̍, a̍ Pēmbīī Ha̍mɔ̄ŋnde̍. Fu̍la̍ nāa̍ ŋ̄ chō ka̍ŋ o̍ 
bɛ̄mɛ̍lta̍ kpɔ̍kūŋnda̍, a̍ tāmbi̍lla̍ wa̍ ŋ̄ kɔ̄ŋnu̍ŋ. 

9A̍ kpe̍e̍ŋi̍a̍a̍ ya̍ kɔ̄l kāālāa̍ ni᷄ŋ tīŋgu̍e̍i̍nɔ̍ nūu̍, nūm la̍a̍ ni̍ na̍a̍ ŋ̄ chō hūnɔ̄ɔ̄ cha᷄lle̍ 
wo̍. Nūa̍a̍ ya̍, mi̍ kɔ̄llo̍ ō mūli᷄ŋ ya̍ le̍ pi᷅lɛ̍ kpe̍. Nyɛ̄m ba̍ā kālāŋ ŋ̄ bāānu̍ŋ o̍ lābo̍lō 
wo̍ŋ, ō pīlɛ̍ kpe̍ ya̍ I̍ de̍l hɔ̄lte̍ŋ ni̍, mi̍ kɔ̄llo̍ ō kpēēŋīa̍ŋ ya̍ ni᷄ŋ kpo̍u̍ a̍ kāālāa̍. 

10Kāālā nūmndo̍ ō hīni̍ ya̍ kɔ̄llo̍ bɔ̄ɔ̍ tīŋgu̍ɛ̍i̍nɔ̍ nūu̍, la̍a̍ ni̍ na̍a̍ ŋ̄ chō hūnɔ̄ɔ̄ cha᷄lle̍ 
wɔ̍. Kāālā nūmndo̍ ō na᷄ŋ ō hīōū mūɛ̄īya̍ŋ, Chūɛ̄īmā ŋ̄ sūūnu̍ŋ nda̍ŋ, chūɛ̄īmā o̍ 
chūɛ̄īmā sūūna᷄ŋ ma̍ cho̍ mī mā sūla᷅ŋ chu᷅ŋ kɛ̄ndɛ̄ a̍ ma̍ŋ te̍. 

11Chɔ̄chɔ᷄ŋ nūmndo̍ŋ yēēlāa̍, wānā che᷅ pɛ̍ āā līa̍a̍ŋ ni̍. Dīɔ̄ɔ̄mūlē nūmnde̍ŋ wānā 
che᷅ pɛ̍ āā līa̍a̍ŋ a̍ mi̍li̍kīi̍ya̍ŋ ma̍ cho̍ lēbɛ̄ŋgu̍ ni̍ a̍ yēēlāa̍. Nyɛ̄lā ŋ̄ wōōnūŋ nda̍ŋ 
chūŋ kɛ̄ndɔ̄ɔ̍, wānā che᷅ pɛ̍ āā Pēmbīī Le̍ba̍nɔ̄ŋnde̍ ni̍. 

12O̍o̍ tīŋgu̍e̍i̍nɔ̍ nūu̍, la̍a̍ ni̍ na̍a̍ ŋ̄ chō hūnɔ̄ɔ̄ cha᷄lle̍ wo̍, ā chō māchūāā māā kpe̍lo̍o̍ 
ō wa᷅ ho̍ō ō bɔ̄ŋāā kpɔ̍kɔ̍su̍ a̍ kpākīo̍o̍ wo̍. Kpe̍le̍ wa᷅ ho̍ō ō bɔ̄ŋāā kpɔ̍kɔ̍su̍ a̍ 
kpākīo̍o̍ wo̍ ŋ̄ chō ni̍, pēē ko̍lāa̍ wa᷅ ho̍ō le̍ wāŋndo̍ ndu̍ pīlɛ̍ kpe̍ wo̍ ŋ̄ chō ni̍. 

13-14Ā chō māchūāā māā kpe̍le̍ māpɔ̄mɛ̄ki̍la̍ne̍tīi̍yo̍, O̍ nɔ̍ ho̍ō kōmɔ̄ɔ̄lā yēēlɛ̍i̍la̍ 
kɛ̍ndɛ̄ kɛ̍ndɛ̄la̍ŋ ndo̍, kpe̍le̍ nɔ̍ ho̍ō nyɛ̄m chūŋ kɛ̄ndɛ̄ kɛ̍ndɔ᷄ŋ mu᷅ŋ ndo̍, hɛ̍nā, a̍ 
na̍ād, a̍ sa̍fi̍lɔ̄ŋ, a̍ ka̍la̍mɔ̍ɔ̄, a̍ si̍na̍mɔ̄ŋ, a̍ yɔ̄mīī nda̍ tōōsīāā nyɛ᷅m chūŋ kɛ̄ndɛ̄ŋ yɛ̍ 
yɔ̍ŋ nde̍, fi̍la̍ki̍sɛ̄ŋ, a̍ mɔ̍ɔ̄, a̍ a̍lo̍o̍sī, O̍ ko̍ŋ kɔ̍ɔ̍lī, a̍ nyɛ̄m chūŋ kɛ̄ndɛ̄ kɛ̍ndɛ̄ŋ 
bɛ̄ndo᷄ŋ. 

15Ā chō māchūāā māā pēe̍ būūlōo̍ o̍ kpe̍lo̍o̍ ni᷄ŋ, so̍o̍ŋ ko̍lāa̍ yɔ̍ŋgū mɛ᷅ŋma̍ yɔ̍ŋgū 
yōōmūa̍ŋ ndo̍, pēē pɔ̍mbɔ̍ cha᷅ŋ o̍ pēmbūŋ Le̍ba̍nɔ̄ŋ ndo̍. 

Nyɛ̄ Chūa̍a̍ sōō wo̍ 
16Hūēīye̍ bā lūāŋndo̍ ka̍ndu̍ hɔ᷅ŋndo̍, hūēīyīi̍ cha᷅ŋ ba᷅ tōūwo̍ ve̍, hu̍ŋ a̍ hɔ̄ŋndo̍, mā 
ke̍e̍ku̍ a̍ hɔ̄ŋndo̍ o̍ kpe̍le̍ nūu̍ ni᷄ŋ. Hɔ̍ŋ o̍ kpe̍le̍ nūu̍ ni᷄ŋ mā to̍sa̍ mī chūŋ kpe̍lo̍o̍ 
ho̍ō ō tīu̍ bā o̍ bā. Fāl nī ka̍a̍lāa̍ ō hu᷄ŋ o̍ kpe̍le̍ ndɔ̄ɔ̍ ni᷄ŋ, mbō hu᷄ŋ di̍ō kōmɔ̄ɔ̄lā 
yēēlɛ̍i̍la̍ kɛ̍ndɛ̄ kɛ̍ndɛ̄la̍ cho̍ o̍ kpe̍lo̍o̍ ho̍ō ni᷄ŋ nda̍ŋ. 

Chōndii̍̍ Sɔ̍lɔ̍mɔ̄ŋ Nde̍ 5 

Nyɛ̄ Pōo̍ sōō wo̍ 
1I̍ hi᷅ŋ o̍ kpe̍le̍ nūu̍ ni᷄ŋ, tīŋgu̍e̍i̍nɔ̍ nūu̍, la̍a̍ ni̍ nāā ŋ̄ chō hūnɔ̄ɔ̄ cha᷄lle̍ wo̍. I̍ 
chu̍u̍ŋgi̍a̍a̍ nyɛ̄m ni̍ŋ chūŋ kɛ̄ndɔ᷄ŋ, mɔ̍ɔ̄ a̍ nyɛ̄m chūŋ kɛ̄ndɛ̄ŋ chēle̍ŋndo̍ŋ. I̍ cho̍ 
wāa̍la̍ nīla̍ mālɛ̄la̍ŋ nīla̍ŋ dīo̍o̍, ndu̍yɛ̍ mi̍ wa᷅ lɛ̄ma̍ nīa̍a̍ŋ dēēmbūū wo̍. I̍ cho̍ 
mūɛ̄īmā nīa̍a̍ŋ, a̍ mi̍li̍kīi̍ma̍ nīa̍a̍ŋ kōlɔ̄ɔ̍. 

Nyɛ̄ Chūa̍a̍ sōō wo̍ 

Chāānja̍ŋ, lā dīo̍ mī lā ko᷄l, Lā ko᷄l mī mā bīī nya̍, wānāā nīāā ka̍a̍lāa̍. 

2I̍ wa̍ īhīni̍ o̍ lūa̍ŋ, kɛ̍ kɔ̄l nūu̍ lɔ᷄l te̍, I̍ wa̍ hɔ̄lte̍ŋ o̍ nɛ̄ī le̍ fāl nūu̍. 

Ɔ̍ɔ̄ lā mēi̍yɔ̍, I̍ tu̍e̍ī fāl nūu̍ dīo̍o̍ lɔ̄ɔ̍. 

Nyɛ̄ Pōo̍ sōō wo̍ 

Ku̍mbu̍l la̍ I̍ lu̍ɛ̍ī, tīŋgu̍e̍i̍nɔ̍ nūu̍, o̍ nī ya̍ ka̍a̍la̍ wo̍, nāŋɔ̄ɔ̄ chu̍ū le̍. Mɔ᷄mndo̍ līīvi̍a̍a̍ 
ya̍ bōlle̍ŋ yɔ̍ yɔ̍, Yīīŋnde̍ kpo̍u̍ ī līwa̍ ya̍ o̍ lēbōl a̍ nyɛ̄ yu̍u̍yu̍u̍ chu̍chū i̍chɔ᷅l lo̍. 

Nyɛ̄ Chūa̍a̍ sōō wo̍ 
3I̍ chi̍i̍ ni᷅ŋ sōōlɔ᷄ŋ fɔ̍, I̍ nɔ̍lā lɛ̍ mī mi̍ŋgi̍ŋ nyɛ᷅la̍ŋ lēkɔ̄ɔ̍ mī chɛ̍ŋ te̍. I̍ chi̍i̍ ni᷅ŋ pēlo᷄ŋ 
pūlɔ̄ɔ̄ mi̍ hi̍nī, I̍ ye̍e̍ma̍ lɛ̍ mī nɔ̍ɔ̍li̍a̍a̍ pēlūŋ nu᷄ŋ te̍. 

4Wāna̍ nī ka̍a̍lāa̍ ō wōu̍ bāa̍ o̍ tɛ̄ɛ̄ŋgēi̍, kɔ̄llo̍ lāāsi̍a̍ŋ ya̍ ni᷄ŋ kpo̍u̍ a̍ kāālā ndɔ̍ pɛ᷅ ya̍ 
o̍ kɔ̄l lo̍. 

5Mi̍ cha̍ŋ le̍ mī ku̍mbu̍l ndu̍ dīo̍o̍ mbō lūɛ̄ī. Chūɛ̄īmā chūŋ kɛ̄ndɛ̄ māmɔ̍ɔ̄ wa̍ŋ mā 
wa̍ ya̍ dēlīo̍o̍ o̍ bāla̍ŋ tu̍e̍ tu̍e̍. Su̍lu̍ku̍ ya̍ I̍ sa̍a̍ nu̍a̍ā le̍ dīo̍o̍ kūmbīo̍o̍ wo̍, mɔ̍ɔ̄mā 
chūŋ kɛ̄ndɛ̄ kɛ̍ndīa̍ŋ mā wa̍ ya̍ dēlīo̍o̍ o̍ sōo̍ŋ tu̍e̍ tu̍e̍. 

6Mi̍ ku̍mbi̍ dīo̍o̍ le̍ mī wāna̍ nī ka̍a̍la̍ wo̍ ō lūɛ̄ī, kɛ̍ ndu̍ o̍o̍ mu̍li̍ŋ ni᷅ŋ mbo̍ kūānu᷄ŋ. 
Tūēīyɔ̄ɔ̄ ko̍ŋ ndu̍ dīōmndo̍, fūlāa̍ ni᷅ŋ I̍ chi̍ lɛ̍ ndu̍ le̍, mi̍ kɔ̄llo̍ tāmbu̍ pɛ̍. I̍ to̍fa̍ ni᷅ŋ 
fe̍e̍ I̍ chi̍ lɛ̍ ndu̍ le̍. Mi̍ ve̍e̍lū, kɛ̍ ō chɛ᷄l te̍, ndu̍ o̍o̍ ku̍ɛ̍ŋnu᷄ŋ ni᷅ŋ. 

7I̍ lo̍ bālɔ̄ɔ̍ ndu̍ nūūvīa̍a̍ mi̍ ŋ̄ bɔ̄ŋa᷅ŋ na̍a̍ wānāā mɛ̄ŋgɛ̄lāa̍, ā wa̍ bālɔ̄ɔ̍ o̍ bɛ̍ɛ̄la̍ŋ. Ma̍ 
lūāā ya̍, ndu̍yɛ̍ ma̍ bōōlūū ya̍. Mi̍ wānāā mɛ̄ŋgɛ̄lāa̍ ha̍ā, a̍ wa̍ o̍ sāāsa̍ chi̍o̍o̍ wa̍, ā 
kūānu᷄ŋ a̍ dōma̍ ni̍ wa̍ ya̍ lēkɔ̄ɔ̍ wɔ̍. 

8Chūāā lāāndūa̍a̍ Chūlu̍sɛ̄lɛ̄m, lā chu̍e̍l la̍ ībūŋgā, māā tē lā chi᷄l la̍ wāna̍ nī ya̍ i̍ 
ka̍a̍lāa̍ pɛ̍, lā chō ndu̍ dīmūl māā I̍ na̍a̍ fi̍ā, a̍ kāāla̍ ndɔ̍ cho̍ ya̍ o̍ kɔ̄l lo̍. 

Nyɛ̄ Wāŋ lāāndūa̍a̍ sōō wo̍ 
9Nūm tīŋgu̍e̍i̍nɔ̍ɔ̍ ho̍ō se̍ī, nu̍m hi̍o̍ū ho̍ō wāŋ lāāndūa̍a̍ kpo̍u̍ na̍ŋɔ̄ɔ̄ wo̍, mɛ̄ɛ̍ a̍ 
yi̍ya̍ŋ māā po̍ nūm ka̍a̍lāa̍ ō bɛ̄nda̍ mbo̍ hīāū o̍ wānā o̍ wāna̍? Mɛ̄ɛ̍ a̍ ye̍e̍ma̍ mā 
di̍mi̍ māā ō bɛ̄nda̍ mbo̍ hīāū o̍ wa̍nā o̍ wānā, mā vēm na̍a̍ būŋgɛ̄ī wāā le̍nde̍ 
chu̍a̍a̍? 

Nyɛ̄ Chūa̍a̍ sōō wo̍ 
10Fāl nī ka̍a̍lāa̍ ō na᷄ŋ ō bɔ̄ɔ̍, ndu̍yɛ̍ ō nɔ̄ dīāllūŋ kāla᷄ŋ. 

Ō hīōū pūa̍a̍ wāa̍la̍ŋ tɔ̍ bɛ̍ɛ̍ na̍ŋɔ̄ɔ̄, wānā tu̍ū ndu̍ bɛ̍ɛ̍ a̍ po̍ o̍ po̍ le̍. 

11Bōlle̍ŋ ndu̍ ko̍o̍līi̍ kɛ̍ndɛ̄ kɛ̍ndɛ̄i̍ kpo̍sōŋ. Yīīŋnde̍ ndu̍ ī hīnīāā o̍ lēbōl nyɛ̄ kɛ̄ndɛ̄ 
tɔ̍lɔ̄kɔ̍ a̍ kāŋnda̍ŋ, 

ī tīŋī kpi̍lo̍, nu̍a̍ā ŋ̄ chā āā bāsa̍bāsa̍kūēndo̍o̍ ni̍. 

12Hɔ̄lta̍ŋ ndu̍ nu̍a̍ā ŋ̄ chā āā pīīŋāā pēē kɔ̍ŋgu̍a̍a̍ pu̍lu᷄ŋ o̍ mi̍li̍kīi̍ya᷄ŋ ni᷄ŋ, ma̍ wā ā 
hūmbū, ā lɛ̄ɛ̄nda᷄ŋ, nu̍a̍ā ŋ̄ chā āā yɔ̄lɔ᷄ŋ ba̍ā kāla᷄ŋ ni̍. 

13Kāŋgbāla̍ ndɔ̄la̍ŋ chūŋ kɛ̄ndɔ̄ɔ̍, nu̍a̍ā ŋ̄ chā āā kpe̍le̍ yɔ̄mīī chūŋ kɛ̄ndɛ̄i̍ ni̍. 
Chɔ̄chɔ᷄ŋ ndɔ᷄ŋ yēēlāa̍ nu̍a̍ā ŋ̄ chā pɔ̄mbīa̍ŋ ni̍, 

ŋ̄ līvɛ̍i̍ le̍nde̍ a̍ chūɛ̄īmā chūŋ kɛ̄ndɛ̄mā mɔ̍ɔ̄ wa̍ŋ. 

14Bālā ndɔ̄la̍ŋ nāŋɔ̄ɔ̍, nu̍a̍ā chāā tīnda̍ īko̍o̍līi̍ kɛ̍ndɛ̄ kɛ̍ndɔ̄ɔ̍ ni̍, lā tōōsīāā le̍nde̍ a̍ 
pōū ko̍sa̍lɛ̍i̍tīi̍yo̍. Dīāllūŋ ndɔ᷄ŋ ni̍ŋgīli̍ nu̍a̍ā ŋ̄ chāā chīŋīī kāmɛ̄i̍ nda̍ bɛ̄ɛ̄ndi̍a̍a̍ ni̍ 
mi̍ ī wā ni̍ŋgīli̍, 

ŋ̄ bɛ̍ɛ̍ndīāā a̍ pōūtā ba̍ā kālālā sāfa̍lūɛ̄la̍ŋ. 

15Lɔ̄lūlā ndɔ̄la̍ŋ lā kɛ̄ndɛ̄ kpe̍ŋgbe̍le̍ŋ, nu̍a̍ā chāā sūŋgbu̍a̍ŋ nda̍ bɛ̄ɛ̄ndi̍a̍a̍ a̍ pōū 
ma̍bōō wo̍ ni̍, ma̍ sīmī ma̍ŋ o̍ nyɛ̄lā sīmīāālā nda̍ tōōsi̍a̍a̍ a̍ ko̍o̍līi̍yo̍ŋ nda̍ŋ ni᷄ŋ. 
Mɛ̄ɛ̍ pēmbūŋ vīlɛ̄īyo̍ŋ Le̍ba̍nɔ̄ŋ ŋ̍ cho̍ nu̍a̍ā wānā che᷅ mu̍ŋ pɛ̍, nyɔ̄ɔ̍ hɛ̄nāŋ nu̍m yɛ̍, 

le̍nde̍ o̍ cho̍ ni̍, mɛ̄ɛ̍ yɔ̄mīī si̍dāāve̍ Le̍ba̍nɔ̄ŋ i̍ cho̍ nu̍a̍ā, ī vīlɛ̄ī ī kɛ̄ndɛ̄ kɛ̍ndɛ̄ yɛ̍, 
le̍nde̍ o̍ cho̍ si᷄mnda̍ŋ ni̍. 

16Sōndō ndɔ̄ɔ̍ yēēlāa̍ pīla̍ o̍ ye̍e̍la̍ le̍ wūɛ̄īyo̍ ni̍. Mbɔ̄ nyɛ̄ o̍ nyɛ̍ cho̍ a̍ ndu̍ o̍kɔ̄ɔ̄ ō 
hɛ̄nāŋ ya̍ bɔ̄ɔ̍. Mɛ̄ɛ̍ nu̍a̍ā wāna̍ ni̍ ya̍ I̍ ka̍a̍la̍ ho̍ō wɔ̍ ō chō ni̍, chūāā lāāndūa̍a̍ 
Chūlu̍sɛ̄lɛ̄m, nu̍a̍ā chāa̍ŋ nūu̍ ho̍ō ō chō ni̍. 

Chōndii̍̍ Sɔ̍lɔ̍mɔ̄ŋ Nde̍ 6 

Nyɛ̄ Wāŋ lāāndūa̍a̍ sōō wo̍ 
1Tīŋgu̍e̍i̍nɔ̍ hi̍o̍ū ho̍ō wāŋ lāāndūa̍a̍ kpo̍u̍ na̍ŋɔ̄ɔ̄ wo̍, kūɛ̍ɛ̍nɛ̍ wānā nu̍m kāālāa̍ ō 
kūɛ̄nu᷄ŋ yɛ̍? Chɔ̍m na̍a̍, mī ŋ̄ māla̍ nu̍m ndu̍ nūūvīāā. 

Nyɛ̄ Chūa̍a̍ sōō wo̍ 
2Wāna̍ nī ka̍a̍lāa̍ ō tōl o̍ kpe̍le̍ ndɔ̄ɔ̍ ni᷄ŋ, Kpe̍le̍ ndɔ̍ nɔ̍ yɔ̄mīī bāli̍sām ndo̍ ve̍. 

Ō chō bɔ̄ɔ̍ a̍ kɔ̄l kɛ̄ndɛ̄ o̍ kpe̍le̍ ndɔ̄ɔ̍ ho̍ō ni᷄ŋ. 

Ō chō pɔ̄mbīa̍ŋ kēēndūūwo̍ o̍ kpe̍le̍ ndɔ̄ɔ̍ ni᷄ŋ. 

3Wāna̍ ni̍ ya̍ ka̍a̍la̍ wo̍, ndu̍ nɔ̍ ya̍ ni̍, ndu̍yɛ̍ mi̍ ya̍ I̍ nɔ᷅ ndu̍. O̍ pɔ̄mbīa̍ŋ tɛ̄ɛ̄ŋ o̍ ku̍ā 
a̍ sāa̍ ndūāā ku̍ndāa̍ le̍ di̍o̍la̍ŋ ni̍. 

Nyɛ̄ Pōo̍ sōō wo̍ 
4Wāna̍ nī ka̍a̍lāa̍, a̍ na̍ŋ ko̍ mɛ̄ɛ̍ chīe̍e̍ lēmāsāa̍ Tɛ̍ɛ̍sāā o̍ na̍ŋ nu̍a̍ā yɛ̍. Mɛ̄ɛ̍ 
Chūlu̍sɛ̄lɛ̄m o̍ cho̍ nu̍a̍ā wānā o̍ wāna̍ che᷅ ndu̍ pɛ̍ a̍ kāāla̍ ndu̍ yɛ̍, le̍nde̍ ŋ̄ chō ni̍. 
Mɛ̄ɛ̍ pūa̍a̍ chɔ̄ūwāa̍ ku̍ā ha̍ā a̍ bēēndi̍ɛ̍ɛ̄la̍ŋ nda̍ ā nɔ̄ nu̍a̍ā bɛ̄ɛ̄le̍ŋ yɛ̍, le̍nde̍ ŋ̄ chō 
wāna̍ lēbɛ̄ɛ̄ ni̍. 

5Fa̍ŋa̍ ya̍ hɔ̄lte̍ŋ kɔ̄ɔ̄lī nūa̍a̍ fɔ̍, kɔ̄llo̍ ō hīīlu̍ŋ ya̍ ni᷄ŋ kpo̍u̍, a̍ tōfā ŋ̄ chō ya̍ wo̍. 
Yīīŋnde̍ nu̍m o̍ lēbōl ī tīŋī kpi̍lo̍, ī hīnīāā nu̍m o̍ kɔ̄ɔ̄ tɔ̍lɔ̄kɔ̍, nu̍a̍ā ŋ̄ chā āā chūīŋāā 
tīŋīa̍a̍ a̍ cho̍ Pēmbīī Ki̍li̍a̍a̍dī ve̍ tōlɔ̄ɔ̍ o̍ nɔ᷄ŋnde̍ŋ ni᷄ŋ kɔ̍ɔ̍lī kɔ̄ɔ̄lī ni̍. 

6Chīŋndo̍ŋ nu̍m o̍ sōndō ŋ̄ hūmbū fo̍fo̍, nu̍a̍ā ŋ̄ chā āā sāā hu̍mbūa̍a̍ nda̍ kīlī 
yīīŋnde̍ sɛ̄nɛ̄ī ni̍ mā pūlū nda̍ mī yīīŋīī ndɛ̄i̍ ī wā di̍o̍ndɔ̄ɔ̍ īfo̍fu̍e̍i̍. Ndu̍yɛ̍ ŋ̄ chō nu̍m 
ŋ̄ chīŋāā o̍ sōndō sɔ̍dɔ̍, 

ī pīlɛ̍ bɛ̍ɛ̍ i̍ ke̍ndi̍ŋ ndɔ̍ le̍. 

7Kōla̍ ŋ̄ kūūmbu̍ŋ nu̍a̍ā o̍ hɔ̄l lo̍, tē wānā che᷅ nu̍m kpa᷅ŋndo̍ŋ dīīyā kɛ̄ndɛ̄ kɛ̍ndɔ̄ɔ̍ 
o̍ kōlā ko̍ŋ bɛ̄ŋgu̍ pɛ̍, āā pɔ̄mɛ̄ki̍la̍ne̍tīi̍yo̍ nda̍ tɛ̄nda̍ kūmbo᷄ŋ ŋ̄ mūu̍ŋ ni̍ mbō wa̍ 
le̍nde̍ o̍ di̍i̍yāā yɔ̍ɔ̄ vēllāa̍ vēllē. 

8Māsā bɛ̍ndōo̍ mbō nɔ̄ bɛ̍ɛ̍ la̍a̍ndūa̍a̍ ŋ̄wāŋ be̍le̍-ŋɔ̍mpu᷅m, mbō nɔ̄ vɛ̄lɛ̄ lāāndūāā 
pɔ̄mbūa̍a̍ ŋ̄wāŋ be̍le̍-ŋɔ̍ma̍a̍, O̍ ko̍ŋ kɔ̍ɔ̍lī, mbō nɔ̄ vɛ̄lɛ̄ chūāā lāāndūāā chēle̍ŋ ā 
chu̍ū bɛ̍ɛ̍ chɔ᷅m te̍. 

9Kɛ̍ ya̍ ya̍ la̍a̍nī ka̍a̍lāa̍ ho̍ō wo̍, ō nɔ̍ sɔ᷅ŋ o̍ sɔ̄ŋ te̍, ndu̍yɛ̍ ndu̍ pīlɛ̍ kpe̍ cho̍ŋnu̍ŋ ni̍. 
Ndu̍yɛ̍ chūā kāālāa̍ o̍ cho̍ kāla̍ ndɔ̍ o̍ bā ni̍, chūā te̍ŋge̍le̍ŋndo̍ kāla̍ ndɔ̍ o̍ īpūlu̍. 

Mɛ̄ɛ̍ chūāā lāāndūa̍a̍ ā chē ndu̍, nda̍ kpo̍u̍ ma̍ dīmī māā ō pɛ̄l tɔ̄nɔ̄. Lāāndāā māsāā 
bɛ̍ndūa̍a̍ a̍ lāāndāā pɔ̄mbūa̍a̍ kpo̍u̍, nda̍ bɛ̍ɛ̍ ma̍ kpīŋgā ndu̍ le̍ nāŋɔ̄ɔ̍. 

10Ō nɛ̄ɛ̍nɛ̍ cho̍ yɛ̄ ho̍ō hūnɔ̄ɔ̍? 

Ō chō dīōndɔ̄ɔ̍ kpe̍e̍kpe̍i̍ nu̍a̍ā ŋ̄ chāā āā lūe̍i̍ īdīi̍ye̍ ni̍. Mɛ̄ɛ̍ pāŋge̍i̍ ī wā nu̍a̍ā 
dīōndɔ̄ɔ̍ yɛ̍, le̍nde̍ o̍ cho̍ dīōndɔ̄ɔ̍ ni̍, ō chō hūnɔ̄ɔ̍ a̍ dīōndɔ̄ɔ̍ kpe̍e̍kpe̍i̍ māā lēpāla̍. 
Mɛ̄ɛ̍ pūa̍a̍ chɔ̄ūwāa̍ ku̍ā ha̍ā a̍ bēēndi̍ɛ̍ɛ̄la̍ŋ nda̍ ā nɔ̄ nu̍a̍ā bɛ̄ɛ̄le̍ŋ yɛ̍, le̍nde̍ ŋ̄ chō 
wāna̍ lēbɛ̄ɛ̄ ni̍. 

11I̍ ku̍ɛ̄ o̍ kpe̍le̍ yɔ̄mīī kūāmāa̍ ni᷄ŋ, le̍ mī kɔ̍ chɔ᷅ yɔ̄mīī sɛ̄nɛ̄ī ye̍ he̍ī o̍ lɛ̄ŋndē 
dɛ̍ŋgbɛ̍le̍ŋ mɛ̄ɛ̍ i̍ cho̍ hīndɔ̄ɔ̍ yɛ̍, le̍ mī kɔ̍ to̍fā ko̍ yɔ̄mnde̍ he̍ī ī kāndu̍ ni᷅ŋ pēī 
sɛ̍nɛ̄īye̍ sōlīo̍o̍, le̍ mī che᷅ ko̍ yɔ̄mīī māpɔ̄mɛ̄ki̍la̍ne̍tīi̍ye̍ he̍ī ī yāndu̍ ni᷅ŋ. 

12Mɛ̄ɛ̍ ya̍ I̍ na̍ŋ kɔ̄l te̍i̍, mi̍ nyi̍i̍yā kpa᷅kpā. Mi̍ yɔ̄nu᷄ŋ mɛ̄ɛ̍ wānā wa᷅ nu̍a̍ā kɔ̄la̍ŋ o̍ nyɛ̄ 
su̍a̍a̍ ā nāŋndo̍ ni᷄ŋ a̍ wāna̍ lēbɛ̄ɛ̄ bɛ̄ndōo̍ mā wa̍ a̍ kɔ̄l kɛ̄ndɛ̄ kōŋ yɛ̍. 

Nyɛ̄ wāŋ lāāndūa̍a̍ sōō wo̍ 
13Mi̍i̍ŋgu̍ na̍nu᷄ŋ, mi̍i̍ŋgu̍ na̍nu᷄ŋ, chūā Su̍la̍ma̍i̍tīi̍nɔ̍ɔ̍ ho̍ō. Mi̍i̍ŋgu̍ na̍nu᷄ŋ, mi̍i̍ŋgu̍ 
na̍nu᷄ŋ, mī ŋ̄ hu᷄ŋ to̍fā nu̍m o̍ yōla̍ŋ. 

Nyɛ̄ Chūa̍a̍ sōō wo̍ 

Le̍ yɛ̄ɛ̍nɛ̍ nya̍ yēēma̍ yɛ̍ chūā Su̍la̍ma̍i̍tīi̍nɔ̍ɔ̍ ho̍ō chɔ̄ɔ̍ o̍ yōla̍ŋ nda̍ wāŋnda̍ ā pīli̍a̍a̍? 

Chōndii̍̍ Sɔ̍lɔ̍mɔ̄ŋ Nde̍ 7 

Nyɛ̄ Pōo̍ sōō wo̍ 
1Pēlūŋ nūmndo̍ŋ ŋ̄ na᷄ŋ bɔ̄ɔ̍ o̍ kɔ̄vɛ̄i̍la̍ŋ ni᷄ŋ. Chūā lēmāsāa̍ kpe̍e̍kpe̍i̍ ŋ̄ chō ni̍. 
Vīsīo̍ŋ nu̍m ŋ̄ chɛ̄līchɛ̄līāā o̍ lɔ̄lūla̍ŋ mɛ̄ɛ̍ nda̍ tūūlā nyɛ̍ a̍ lābā, wānā che᷅ la̍ŋ nāŋɔ̄ɔ̍ 
pɛ̍ āā yɔ̄lɔ᷄ŋ ba̍ā kāla᷄ŋ ni̍. 

2Pūle̍ŋ nu̍m lēkɛ̄ndɛ̄ ti̍u̍ māā tāālā. Mbɔ̄ māā mūɛ̄īmā kɛ̄ndɛ̄mā chu̍ū lēni᷄ŋ te̍ fɔ̍. 
Dēmbōo̍ nu̍m nu̍a̍ā ŋ̄ chā āā, wi̍tīi̍yo̍ŋ ŋ̍ cho̍ ku̍ndāa̍, ŋ̄ bālāā a̍ pɔ̄mbīa̍ŋ ni̍. 

3Mɛ̄ɛ̄mā nūmnda̍ŋ mā pɔ̄mbɔ̄ le̍nde̍ nyɛ᷅ kɛ̄ndɛ̄ kɛ̍ndɛ̄. Mɛ̄ɛ̍ kīa̍la̍a̍ pɛ̍ndūa̍a̍ ā wā 
nu̍a̍ā dīo̍la̍ŋ o̍ pɔ̄mbīa̍ŋ ni᷄ŋ wānā che᷅ nda̍ pɛ̍ nyɔ̄ɔ̍ hɛ̄nāŋ nu̍m yɛ̍, le̍nde̍ mɛ̄ɛ̄mā 
nūmnda̍ŋ mā na᷄ŋ nūa̍a̍ ni̍. 

4Kɛ̄se̍i̍ nu̍m ī vīlɛ̄ī nyɛ̄ kɛ̄ndɛ̄ cho̍nyā, mɛ̄ɛ̍ nda̍ bɛ̍ɛ̍ndīāā nu̍a̍ā fo̍ndā vīlɛ̄ī kɛ̄ndɛ̄ 
kɛ̍ndɔ̄ɔ̍ a̍ chīŋīī ka̍mɛ̍i̍ yɛ̍. Hɔ̄lta̍ŋ nu̍m ŋɛ̄lɛ̄ŋgi̍ ŋɛ̍lɛ̄ŋgi̍ nu̍a̍ā ŋ̄ chā āā pēēla̍ 
pɔ̍mbɔ̄la̍ŋ Hɛ̍si̍bɔ̄ŋ ni̍, pēēla̍ pɔ̍mbɔ̄la̍ cho̍ o̍ sāāsa̍ chīe̍e̍ tɔ̍ɔ̍ma̍ kōŋ īkɛ̄i̍ la̍ŋ. 
Mi᷄ŋndo̍ nu̍m nyɛ̄ kɛ̄ndɛ̄ cho᷅nya̍ mɛ̄ɛ̍ fo̍ndā vīlɛ̄īyo̍ Le̍ba̍nɔ̄ŋ o̍ cho̍ nu̍a̍ā, tē wānā 
che᷅ ndu̍ dɔ̍ɔ̍ pɛ̍ nyɔ̄ɔ̍ hɛ̄nāŋ nu̍m yɛ̍, fo̍ndā vīlɛ̍i̍ mu̍li̍ hɔ̄lla̍ kūmbū Dāma̍si̍kɔ̍ɔ̄ wo̍ 
wo̍. 

5Bōlle̍ŋ nu̍m nyɛ̄ kɛ̄ndɛ̄ cho᷅nya̍ to̍fa̍ wɔ̍ ko̍ mɛ̄ɛ̍ Pēmbīī Ka̍mɛ̄lve̍ ī chō nu̍a̍ā tē 
wānā che᷅ ndi̍ pɛ̍ nyɔ̄ɔ̍ hɛ̄nāŋ nu̍m yɛ̍. Yīīŋnde̍ nu̍m ī dēlāā o̍ kɔ̄ɔ̄ pɔ̍, 

ī tīŋī kpi̍lo̍ ndu̍yɛ̍ mi̍ ī wā ŋɛ̄lɛ̄ŋgi̍ ŋɛ̍lɛ̄ŋgi̍ bɛ̍ndū. Māsā o̍ māsā bɛ̍ndū, te̍ ō chē 
nu̍m yīīŋīī kēŋ o̍ lēbōl pɛ̍, kɔ̄la̍ŋ kɔ̄llo̍ kūā ndu̍ o̍ nu̍mndo̍ ni̍, a̍ mɛ̄ɛ̍ i̍ na᷄ŋ yɛ̍. 

6A̍ na̍ŋ ō bɔ̄ɔ̍ fɔ̍ chūa̍a̍, ndu̍yɛ̍ nāŋɔ̄ɔ̄ nūmndo̍ ō hīnī wa̍nā kɔ᷅l bɔ̄ɔ̍. I̍ hi̍ni̍ bɔ̄ɔ̍ kɔ᷅l a̍ 
kāālā nūmndo̍. 

7Si᷄mnda̍ nu̍mnda̍ŋ nyɛ̄ kɛ̄ndɛ̄ sa̍kpō, nu̍a̍ā ŋ̄ chā āā wāūwo̍ ni̍. Mɛ̄ɛ̄ya̍ŋ nu̍m mā 
lānda᷄ŋ mɛ̄ɛ̍ kōmɔ̄ɔ̄ yɔ̄mndo̍ ō lāndūŋ nu̍a̍ā kpɔ̄ŋnjɔ̄la̍ŋ yɛ̍. 

8Mi̍ di̍mī a̍a̍, “I̍ cho̍ wāūwo̍ ho̍ō hēlɔ̄ɔ̄, mī kɔ̍ ke̍ndī kpɔ̄ŋnjɔ̄la̍ ndɔ̄la̍ŋ nda᷅ŋ. Mbɔ̄ 
māā mɛ̄ɛ̄mā nu̍mnda̍ŋ mā yēēla̍ ya̍ o̍ sōndō mɛ̄ɛ̍ kīle̍pīi̍ya̍ŋ mā yēēla̍ nu̍a̍ā yɛ̍ fɔ̍. 
Mbɔ̄ māā hūēīyīi̍ fu̍lā nu̍m ni᷄ŋ nde̍ ī nɔ̍ chu᷅ŋ kɛ̄ndɔ̄ɔ̍ mɛ̄ɛ̍ a̍pɔ̄ɔ̄ wa̍ŋ mā nɔ̄ nu̍a̍ā 
chūŋ kɛ̄ndɔ̄ɔ̍ yɛ̍ fɔ̍. 

9Sōndō nūmndo̍ ō na᷄ŋ wūɛ̄īyo̍ bɔ̄ɔ̍, nu̍a̍ā ŋ̄ chā āā mūɛ̄īmā kɛ̄ndɛ̄ kɛ̍ndīa̍ŋ ni̍.” 

Nyɛ̄ Chūa̍a̍ sōō wo̍ 

Mɛ̄ɛ̍ mūɛ̄īmā kāla᷄ŋ mā kɔ̍ ni̍ko̍ sa̍kpō wāna̍ ni̍ ya̍ I̍ ka̍a̍la̍ wo̍ o̍ sōndō, mā kēēku̍ 
ndu̍ o̍ chɔ̄chɔ᷄ŋ a̍ o̍ chīŋndo̍ŋ ni᷄ŋ. 

10Wāna̍ ni̍ ya̍ ka̍a̍la̍ wo̍ ndu̍ nɔ̍ ya̍ ni̍, ndu̍yɛ̍ ya̍ cho̍ hɛ̍na᷄ŋ ndɔ̄ɔ̍ ni̍. 

11Wāna̍ nī ka̍a̍lāa̍, hu̍ŋ ŋ̄ kɔ̄ŋnu̍ŋ ba᷅ yōndōo̍. 

Ŋ̄ kɔ̍ wa᷅ lūa̍a̍ŋ o̍ sɔ̄ndɔ̄kɔ̍lta̍ŋ. 

12Ŋ̄ pēna̍ la̍kɔ̍ŋnɔ᷄ŋ o̍ kpe̍le̍ mākīle̍pīi̍yo̍ ni᷄ŋ, mī ŋ̄ kɔ̍ chɔ᷅ ko̍ kīle̍pīi̍ya̍ŋ mā yāndu̍ 
ni᷅ŋ, mī ŋ̄ kɔ̍ to̍fā ko̍ mā kāndu̍ ni᷅ŋ yāndɔ̄ɔ̍, ko̍ pɔ̄mɛ̄ki̍la̍ne̍tīi̍ya̍ŋ bɛ̍ɛ̍ ma̍ yāndu̍ ni᷅ŋ. 
Lo̍ŋ ya̍ I̍ cho̍ lākɔ̄ nu̍m kāālā nūu̍ chɔ̄m ni̍. 

13Yɔ̄mīī ma̍ndu̍lūe̍i̍ chu̍u̍lu̍ ve̍, ī chō chūŋ kɛ̄ndɔ̄ɔ̍ kpe̍e̍kpe̍i̍. Kōmɔ̄ɔ̄lā yēēlɛ̍i̍la̍ 
kɛ̍ndɛ̄ kɛ̍ndɛ̄la̍ŋ lā chō ni᷅ŋ na̍a̍ chūmndo̍ o̍ dīō. Wāna̍ ni̍ ya̍ ka̍a̍la̍ wo̍, I̍ kɛ̍su̍l nu̍m 
kōmɔ̄ɔ̄lā yēēlɛ̍i̍la̍ kɛ̄ndɛ̄ kɛ̍ndɛ̄la̍ŋ, lā tāse̍ ni̍ lā mɛ̄ɛ̄lāā ni̍. 

Chōndii̍̍ Sɔ̍lɔ̍mɔ̄ŋ Nde̍ 8 

1Ndu̍ o̍o̍ bɛ̍ndā bɔ̍ɔ̍ mī nūm o̍o̍ wa̍ yēma̍ nī, 

ō kāla̍ nūu̍ wɛ̄si̍ wo̍. Tē nūm o̍o̍ wa̍ le̍nde̍ pɛ̍, ya̍ i̍i̍ ko̍ma̍l nu̍m bɛ̍ɛ̍ o̍ lu᷅ŋ mī ya̍ i̍i̍ 
wu̍ɛ̍i̍ nu̍m sōndōo̍, wānā o̍ wānā ndu̍ o̍o̍ pɛ̍ɛ̍sā ya̍ le̍. 

2I̍ wa̍ nu̍m chūā mī ya̍ i̍i̍ ku̍ɛ̄ a̍ nūm o̍ nde̍ nūu̍ lo̍ chi̍ɛ̍ī ni̍ŋ, kāla̍ ni̍ chɔ̍m ya̍ 
chi̍e̍ēŋndo̍ wo̍ o̍ ndu̍ lo̍ chi̍ɛ̍ī ni̍ŋ. I̍ wa̍ lākɔ̄ a̍ nūm lo̍ŋ mī ya̍ i̍i̍ kɔ̍ ke᷅ nu̍m mūɛ̄īmā 
kɛ̄ndɛ̄ kɛ̍ndīa̍ŋ, mūɛ̄īmā nī ma̍ māpɔ̄mɛ̄ki̍la̍ne̍tīi̍ya̍ŋ, mī nūm o̍o̍ ko̍l. 

3Ŋ̄ chōnu̍ŋ i̍hi̍ni̍, mi̍ ya̍mbū ndu̍ bōlle̍ŋ o̍ bā ndɔ̄ mi̍āllo̍ chōo̍, mbo̍ kɔ̄ma᷄ŋ ya̍ a̍ bā 
ndɔ̄ kɛ̍ndɔ̄ɔ̍. 

4Chūāā lāāndūa̍a̍ Chūlu̍sɛ̄lɛ̄m, yāndi̍i̍ lā chu̍e̍l la̍ būŋgɛ̄i̍, māā lā pa̍lā ni̍ŋ na̍a̍ o̍ 
kāālā nāa̍ ho̍ō ni᷄ŋ te̍. 

Chōndii̍ ̍Ŋɔm̍pu᷅m nde̍ 

Nyɛ̄ Chūa̍a̍ sōō wo̍ 
5Chūā lāāndu̍ kūɛ̍ɛ̍nɛ̍ cho̍ yɛ̍ ho̍ō chɔ̄nɔ᷄ŋndo̍ bā po̍llo̍ mbo̍ wā hūnɔ̄ɔ̍, ma̍ sāāna᷅ŋ 
ba̍la̍ŋ nda̍ wāna̍ ndɔ̄ o̍ ka̍a̍la̍a̍? 

Nyɛ̄ Chūa̍a̍ sōō wo̍ 

A̍ wa̍ īhīni̍ o̍ lūa̍a̍ŋ o̍ yɔ̄m a̍pɔ̄ɔ̄ wo̍ bɛ̄ŋgu̍ mi̍ ti̍ndī nu̍m. O̍ yɔ̄m kōŋ bɛ̄ŋgu̍ kālā 
nu̍m ō chūa̍ yo᷄l nu̍mndo̍ ni̍. Lo̍ŋ o̍ ve̍lū nu̍m ni̍. 

6Dīōlā nīla̍ŋ lā wa̍ nu̍m o̍ kɔ̄l le̍ te̍le̍ŋ o̍ te̍le̍ŋ, lā wa̍ nu̍m o̍ kɔ̄l mɛ̄ɛ̍ wāŋndo̍ ō nɔ̄ 
nu̍a̍ā kēlɛ̄i̍ ta̍mbūe̍i̍ye̍ o̍ bā lɔ̄ɔ̍ yɛ̍. Mɛ̄ɛ̍ pīɔ̍mndo̍ ō chō nyɛ̄ kpāāyā bɛ̍ndū yɛ̍, le̍nde̍ 
ko̍ni̍ kāālāa̍ ō chō nyɛ̄ kpāāyā ni̍. Ndu̍yɛ̍ pāŋālā ndɔ̄ɔ̍, mɛ̄ɛ̍ sɛ̄īyo̍ ō wɔ̄u̍ nu̍a̍ā yɛ̍ 
le̍nde̍ o̍ wɔ̍u̍ ni̍. Mɛ̄ɛ̍ yīŋnde̍ŋ lē sāndū nu̍a̍ā yɛ̍, le̍nde̍ kāālāa̍ chō ni̍. 

Ō chō māchūāā mɛ̄ɛ̍ yīŋndē kpāāyāle̍ bɛ̍ndūle̍ŋ lē chō nu̍a̍ā yɛ̍. 

7A̍ yɔ᷄ŋ bɛ̍ɛ̍ āā mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ kpo̍u̍, mā nɔ̍lā yi᷅ŋndē kāālāāle̍ŋ 
nyūmī le̍. Mɛ̄ŋnda̍ŋ o̍ pēēla̍ŋ kpo̍u̍ mā chūūŋgi̍āŋ bɛ̍ɛ̍ na̍a̍ pi᷅lɛ̍, mā nɔ̍lā mī mā tōsa̍ 
mī kāālāa̍ ō lo̍ le̍. Ndu̍yɛ̍ ō cho̍ nyɛ᷅ wānā pe̍ndū le̍ o̍ cho̍ le̍, ā yɔ᷄ŋ bɛ̍ɛ̍ mā yɔ̍ŋgu̍ 
nyɛ̄ o̍ nyɛ̄ sɔ̄lāā ŋ̄ nɔ̄ o̍ nūmndo̍ chi̍ɛ̍ī ni̍ŋ, māmɔ̄ɔ̍ ko̍ni̍ wāŋnda̍ mām nu̍m ni̍. 

Chūa̍a̍ Nyɛ̄ Yēmāa̍ ndūa̍a̍ ā sōō wo̍ 
8Ŋ̄ nɔ̄ yēma̍ nāā pɔ̍mbɔ̄ pīlɛ̍. Mɛ̄ɛ̄ya̍ŋ mā tūūnu̍ŋ ndɔ̍ bɛ̍ɛ̍ ndu̍ le̍. Chūāāmbɔ̄ɔ̍ ho̍ō 
tē wāŋndo̍ ō fūla̍ le̍ ndu̍ pɛ̍, le̍ mā cha᷄l nda̍ ndu̍, vɛ̄ɛ̍nɛ̍ na̍a̍ ŋ̄ chō yɛ̍ ndu̍ mālā? 

9Tē ō wa̍ pɛ̍ kpa̍nda̍ma̍la̍ŋ māā kpākī, 

ŋ̄ chō ndu̍ bɛ̍ɛ̍ndīāā mɛ̄ɛ̍ nda̍ tāŋgu̍l nu̍a̍ā fo̍ndāŋndā vīlɛ̄īlā kālā ka̍lāla̍ŋ o̍ 
kpākīo̍o̍ a̍ ka̍ni̍i̍ hu̍mbūe̍i̍ kpo̍so̍ŋ yɛ̍. Kɛ̍ tē ō wa̍ pɛ̍ māā dīō kpākī, ŋ̄ chō ndu̍ 
bɛ̄ɛ̄ndīāā mɛ̄ɛ̍ nda̍ bɛ̄ɛ̄ndīāā nu̍a̍ā dīō yɔ̄m si̍dāā wo̍ nyɛ̄ kɛ̄ndɛ̄ kɛ̍ndɛ̄ yɛ̍. 

Nyɛ̄ Chūa̍a̍ sōō wo̍ 
10Le̍nde̍ ya̍ I̍ wa̍ŋnu̍ŋ kpa̍nda̍ma̍la̍ŋ ni̍, mɛ̄ɛ̍ kpākīo̍o̍ ō wā nu̍a̍ā yɛ̍. Kɛ̍ I̍ nɔ̍ ni᷅ŋ 
mɛ̄ɛ̄ya̍ŋ mɛ̄ɛ̍ fo̍ndāŋndā vīlɛ̄īlā kālā ka̍lāla̍ŋ lā wā nu̍a̍ā o̍ kpākīo̍o̍ yɛ̍. Ndu̍yɛ̍ wāna̍ 
ni̍ ya̍ I̍ ka̍a̍la̍ wɔ̍ ō hīni̍ kɔ̄l a̍ ya̍. 

Nyɛ̄ pōo̍ sōō wo̍ 
11Māsāa̍ Sɔ̍lɔ̍mɔ̄ŋ ndu̍ o̍o̍ nɔ̍ kpe̍le̍ mākīle̍pīi̍ pi᷅lɛ̍, O̍ fo̍ndāŋ pīlɛ̍ dīōla̍ŋ āā Bāāl 
Ha̍mɔ̄ŋ. Mbo̍ kē wāŋnda̍ kpe̍lo̍o̍ ho̍ō le̍ mā wa̍ ndu̍ hɔ̄lte̍ŋ le̍ ndu̍. Wānāā o̍ ke̍ 
kpe̍lo̍o̍ ho̍ō wa̍ mbo̍ dīmūl nda̍ māā tē ā pīsi̍ kɔ̄mndē kpe̍lo̍o̍ ho̍ō ō chō sōlī le̍ŋ pɛ̍, 
māā wānā o̍ wānā ō nɔ̄ mbō chūu̍ ndu̍ ka̍ni̍ŋ hu̍mbo᷄ŋ wāa̍ ō pīlɛ̍ (1,000). 

12Kɛ̍ ya̍ ya̍ kpe̍le̍ ni̍ mākīle̍pīi̍yo̍ ho̍ō, o̍ cho̍ ho̍ō le̍ ya̍ kɛ̍sɛ̍ kɛ̍sɛ̍ wo̍, le̍ ya̍ pīlɛ̍ kpe̍ 
o̍ cho̍ ni̍. Sɔ̍lɔ̍mɔ̄ŋ, nūm nūm chu̍a̍ ka̍ni̍ŋ nu̍m wāa̍ pi᷅lɔ̍ŋ, mī wānāa̍ cho̍ kpe̍lo̍o̍ 
māndāa̍ wa̍ nda̍ lōo̍ kɛ̄mɛ̄ lē di̍i̍ŋ di̍i̍ŋ (200) nda̍ŋ. 

13Nya̍ cho̍ o̍ kpe̍le̍la̍ŋ ni᷄ŋ nda̍, Chāāŋāā nīa̍a̍ ā chō chūmndo̍ le̍ mā tūēī nya̍ sūɛ̍i̍. I̍ 
ye̍e̍ma̍ mī tu̍e̍ī nya̍ sūɛ̍i̍. 

Nyɛ̄ Pōo̍ sōō wo̍ 
14Ke̍le̍ŋa̍ hu̍nɔ̄ɔ̄ wāna̍ nī ka̍a̍lāa̍ mɛ̄ɛ̍ kīa̍llo̍ ō kēlēŋā nu̍a̍ā yɛ̍. 



1445 

 

 
Kisi Bible Quick 

© 2013 Bible Society in Liberia. 
 

 
 

 

Ke̍le̍ŋa̍ pe̍le̍ŋgā pe̍le̍ŋgā mɛ̄ɛ̍ kīa̍l fɔ̍ŋndɔ̍ɔ̍ ō kēlēŋā nu̍a̍ā o̍ pēmbīī yɔ̄mīī chūŋ 
kɛ̄ndɛ̄i̍ chōo̍ yɛ̍. 

Āīsa̍yā 

Āīsa̍yā 1 

1Yāu̍wo̍ ho̍ō ō chō māchūāā a̍ yōōŋgūlā Mɛ̄lɛ̄ka̍ ke᷄ Āīsa̍yā, po̍ E̍mɔ̍ɔ̍sī wo̍, a̍ Chu̍dā 
ndu̍yɛ̍ a̍ Chūlu̍sɛ̄lɛ̄m o̍kɔ̄ɔ̄ la̍ŋ. Ndu̍yɛ̍ a̍ bōōndi̍i̍ Mɛ̄lɛ̄ka̍ ke̍ Āīsa̍yā yōōŋgūla̍ŋ nda᷅ŋ 
nde̍, Yūsa̍yā, a̍ Cho̍tām, a̍ E̍ha̍a̍sī, a̍ Hɛ̄sɛ̄ki̍yā nda̍ ke̍e̍ku̍ māsāa̍ o̍ lɛ̄ŋndē Chu̍dāle̍ŋ 
ni᷄ŋ a̍ te̍le̍ŋnda̍ yɛ̍ yɛ̍la̍ŋ ni̍. 

Mɛl̄ɛk̄a̍ sōō ō kālā ka̍lā a̍ nyɛ ̄wānāā ndūa̍a̍ tōsa̍ wo̍ o̍kɔɔ̄ ̄
2Mi̍ Āīsa̍yā lo᷅ o̍ ko̍ŋ mbo̍ dīmī māā, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ wānā o̍ wāna̍ 
cho̍ o̍ ha̍la̍a̍ ni᷄ŋ chōo̍ cho̍o̍, lā tūe̍i̍ nyɛ᷅ ya̍ I̍ cho̍ dīmīo̍o̍ wo̍. Lā ya᷄ŋ ya̍ nīla̍ŋ nya̍ 
chi̍e̍ēŋndo̍ kpo̍u̍. Chūāūwāā nīa̍a̍ ya̍ Mɛ̍lɛ̄ka̍ mānda̍ mi̍ so̍lī nda̍ lēni᷄ŋ nda̍, ā lo̍ o̍ 
ko̍ŋ ma̍ kɛ̄ɛ̄ ya̍. 

3Nāūwo̍ bɛ̍ɛ̍ cho̍ nu̍a̍ā ni̍, ō sīnā wa᷅na̍ nɔ̍ ndu̍ wo̍. Sōfɛ̍lɔ̍ɔ̍ mbō sīna̍ nāa̍ wāna̍ cho̍ 
ndu̍ māndāa̍ wo̍ ō dōū ndu̍ bīllo̍ le̍ dīo̍o̍ wa̍. Kɛ̍ wāŋnda̍ I̍sɔ̄lūɛ̄ī a̍ nɔ̍la̍ mā sīna̍ ya̍ 
le̍. Ā nɔ̍ si̍nā pɛ̄ŋgu̍ kpo̍so̍ŋ te̍.” 

4Dɛ̍nɛ̍ pa̍lāā bɛ̄ndōo̍ chō le̍ nya̍ wāŋnda̍ lɛ̄ŋnde̍ŋ nde᷅ŋ, nya̍ wānāā yɔ̄ŋ wɔ̄ɔ̍ŋnda̍ 
ha̍ā, nya̍ fu̍la̍ ha̍ā o̍ pūlāle̍ wānāā dɛ̍nɛ̍ wɔ̍ɔ̍ŋnda̍ chōo̍ wa̍, nya̍ chūāūwāā wānāā 
lāka̍fāa̍ bɛ̄ndūa̍a̍ ha̍ā, nya̍ cho̍ ha̍ā yɔ̄kpāa̍ o̍ wōlɔ̄ɔ̄ lūsu̍lɛ̍i̍ yɔ̄ŋ wɔ̄ɔ̍ŋnda̍ŋ bɛ̄ŋgu̍ 
wa̍. Lā lo̍ o̍ ko̍ŋ mi̍ lā kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ nda̍ di̍a̍ndāa̍, mi̍ lā 
pɛ̄ɛ̄sā ndu̍ ndu̍yɛ̍, mi̍ lā mūlūl ndu̍ kɔ̄ɔ̍. 

5Wāŋnda̍ I̍sɔ̄lūɛ̄ī, vɛ᷅ mi̍ lā wā wɔ̄ hīōūwɔ̄ɔ̍ lāchī kɛ᷅ a̍ Mɛ̄lɛ̄ka̍ sīmūllo̍, mī lā chɔ̄ɔ̄lū 
nya̍ pi̍la̍ dɛ̍nɛ̍ pa̍lāa̍ tūsī chōo̍? Lā yɔ̄nu̍ŋ ni᷅ŋ mɛ̄ɛ̍ wāŋndo̍ ō nɔ̄ nu̍a̍ā pāūve̍ ndu̍ ī 
tīūwāā a̍ bōlle̍ŋ kpo̍u̍ yɛ̍, a̍ yɔ̄ŋ wɔ̄ɔ̍ŋndo̍. Mɛ̄ɛ̍ wāŋndo̍ ō nɔ̄ nu̍a̍ā nāā kɔ̄llo̍ ō si̍ŋgu̍ 
le̍ yɛ̍, le̍nde̍ nya̍ yɔ̄nu̍ŋ ni᷅ŋ ni̍. 

6Mɛ̄ɛ̍ wāŋndo̍ ō wā nu̍a̍ā chɔ̍ŋ o̍ bōlle̍ŋ mbō tōl a̍ pēlo᷄ŋ di̍, bā o̍ bā ve᷅ mi̍ wānā 
di̍mi̍ māā mɛ̄ɛ̍ na̍nu᷄ŋ mbo̍ wā kɛ̍ndi̍a̍a̍ le̍ yɛ̍, le̍nde̍ nya̍ chō ni᷅ŋ ni̍. Bōōlɔ᷄ŋnda̍ŋ 
nya̍ lā tīūwāā kɔ̄ɔ̍le̍ŋ kpo̍u̍. Pāūvīī yɔ̄ŋɛ̄i̍ a̍ pāūvīī lāko̍lo̍ŋi̍i̍ bɛ̍ndūe̍i̍ ī chō nya̍ ī 
tīūwāā lēkɔ̄ɔ̍ kpo̍u̍. Ndu̍yɛ̍ ī chō le̍nde̍ i̍ wɔ̍ɔ̍ŋ wɔ̄ɔ̍ŋ, ī cho̍ i̍ pu̍lāā le̍, kɛ̄lɛ̄ŋgāā ni̍ŋ 
te̍ mī ī nɔ̄ kōo̍wa̍ŋ mā dūāūwāā lo̍ŋ, mī ī wa̍ ī yīūwā yīūwāā. 

7Lɛ̄ŋndē nyāle̍ŋ kpo̍u̍ lē chūū tāmbu̍. Chi̍e̍e̍ŋ nyāāŋ bɛ̍ndo᷄ŋ ŋ̄ chūū ŋɔ̄. Wānāā 
lēkāa̍ wa̍ hīŋ ma̍ hu᷄ŋ chu̍ā lɛ̄ŋndē nyāle̍ŋ, ndu̍yɛ̍ ma̍ tɛ̄ɛ̄mbūū le̍ŋ kpo̍u̍ nya̍ o̍ hɔ̄l. 
Ā tɛ̄ɛ̄mbu̍u̍ le̍ŋ ma̍ mɛ̄ī le̍ŋ fo̍ndō mɛ̄ɛ̍ So̍dɔ̄m o̍ ta̍mbu̍ yɛ̍. 

8Chi̍e̍e̍ŋ nyāa̍ŋ kpo̍u̍, mɛ̄ɛ̍ Chūlu̍sɛ̄lɛ̄m ndu̍ pīlɛ̍ kpe̍ mbo̍ wā hāū i̍si̍si̍. Mɛ̄ɛ̍ wānā 
ma̍ndāā kpe̍lo̍o̍ ō tāŋgu̍l nu̍a̍ā yɛ̄kpɔ̍ɔ̍ o̍ kpe̍le̍ īyɔ̄mndo̍ ni᷄ŋ yɛ̍, le̍nde̍ Chūlu̍sɛ̄lɛ̄m 
o̍ lo̍ īsīsi̍ I̍sɔ̄lūɛ̄ī ni̍. Mɛ̄ɛ̍ wāŋndo̍ ō tāŋgūl nu̍a̍ā chīɛ̄ī pūūlōo̍ o̍ kpe̍le̍ kɔ̄ku̍mbɛ̄i̍yo̍ 
tɛ̄ɛ̄ŋ yɛ̍, le̍nde̍ o̍ lo̍ īsīsi̍ ni̍. Mɛ̄ɛ̍ ya̍a̍mɔ̍ɔ̍wa̍ ā dūāū nu̍a̍ā chi̍o̍o̍ o̍ pi̍ŋndo̍ ni᷄ŋ yɛ̍, 
le̍nde̍ o̍ cho̍ ni̍. 

9Tē Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ndu̍ o̍o̍ mɛ̍i̍ bɛ̍ɛ̍ na̍a̍ ā ti᷄ŋ yōōmū 
Chūlu̍sɛ̄lɛ̄m te̍, mɛ̄ɛ̍ i̍ yɔ̍nu̍ŋ nu̍a̍ā a̍ So̍dɔ̄m yɛ̍, le̍nde̍ i̍ wa̍ yɔ̄nɔ᷄ŋ a̍ Chūlu̍sɛ̄lɛ̄m ni̍, 
Chūlu̍sɛ̄lɛ̄m bɛ̍ɛ̍ o̍ wa̍ sīmnɔ᷄ŋ māā Kōmo̍o̍lūā. 

10Nya̍ cho̍ ha̍ā māā wāŋ bɛ̄ndūa̍a̍ So̍dɔ̄m nda̍, lā tūe̍i̍ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
wo̍. Lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ nāa̍ dīmi̍ wo̍, nya̍ cho̍ ha̍ā māā wāŋ 
bɛ̄ndūa̍a̍ Kōmo̍o̍lūā wa̍. 

11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Sa̍lālā nyāla̍ bɛ̍ndūlā nya̍ chō la᷅ŋ hūnɔ̄ɔ̍ sōlīo̍o̍ o̍ ya̍ 
Mɛ̍lɛ̄ka̍ lo̍ la̍ŋ, ya̍ Mɛ̍lɛ̄ka̍ chi᷄ la̍ŋ bɛ̍ɛ̍ nyɛ᷅ o̍ nyɛ̄ le̍. I̍ sa̍ŋga̍ ni᷅ŋ a̍ sa̍lālā lūāmāālā 
nya̍ chō la᷅ŋ sōlīo̍o̍ o̍ ya̍ lo̍, a̍ sāā fɔ̍ŋndu̍a̍a̍, ndu̍yɛ̍ a̍ chūɛ̄īmā chɔ̄lūāā kɛ̄ndɛ̄ 
kɛ̍ndīa̍a̍ la̍ŋ. I̍ nɔ̍ lɛ̄ yēēmɛ̍i̍ kōo̍ma̍ nāū, kɛ̄lɛ̄ŋgāā kōo̍ma̍ sāā fɔ̍ŋndɔ̍, ɔ̄ɔ̄ kōo̍ma̍ 
chūīŋ te̍. 

12Tē lā wa̍ hūnɔ̄ɔ̍ ya̍ Mɛ̍lɛ̄ka̍ sōōlūūwo̍ pɛ̍, bāā dīmūllo̍ ya̍ I̍ di̍mu̍l nya̍ ni̍ māā lā 
chūu̍ ya̍ sa̍lālā nyāla̍ la̍ŋ? Nīɔ̄ū nīɔ̄ū nya̍ hūŋ ko̍ŋ o̍ la̍ū nūu̍ wo̍, ō cho̍ le̍ ya̍ le̍ nya̍ 
hūŋ ni̍ɔ̍ū nīɔ̄ū kōŋ te̍. 

13Lā pɛ̄ŋgi̍ ni᷅ŋ hūnɔ̄ɔ̍ a̍ sālālā nyāla̍ fo̍ndōlā lāŋ nāa̍ ya̍ chu̍a̍. Nyɛ̄m chūŋ kɛ̄ndɛ̄ŋ 
nya̍ hūŋ mu̍ŋ lo̍mɔ̄ɔ̍ o̍ ya̍ lo̍ wo̍ŋ, I̍ ye̍e̍ma̍ bɛ̍ɛ̍ mī tu̍e̍ī mu̍ŋ chūŋ te̍. Bɔ̄ŋa᷅ŋndā 
nyāla̍ŋ ki̍nɛ̍i̍, bɔ̄ŋa᷅ŋ pāŋgi̍i̍ sɛ̍nɛ̄ī ni̍, bɔ̄ŋa᷅ŋ pāa̍le̍ pɛ̍ŋgīāā ni̍, chūūŋgi̍āŋndā nyāla̍ 
nya̍ chūūŋgi̍āŋ le̍ ya̍ sōōlūūwo̍ la̍ŋ ni̍, I̍ ye̍e̍ma̍ bɛ̍ɛ̍ mi̍ tu̍e̍ī a̍ la̍ŋ o̍kɔ̄ɔ̄ le̍. Kāni̍ 
fo̍ndōle̍, bɔ̄ŋa᷅ŋndā nyāla̍ la̍ŋ ki̍nɛ̍i̍, bɔ̄ŋa᷅ŋndā yɔ̄ŋ wɔ̄ɔ̍ŋnda̍ŋ la̍ cho̍ ni̍. 

14Bɔ̄ŋa᷅ŋndā nyāla̍ pāŋgi̍i̍ sɛ̍nɛ̄ī la̍ŋ ni̍, a̍ bɔ̄ŋa᷅ŋndā nyāla̍ nyɛ̄ dīāā nya̍ hɛ̄li̍ la̍ŋ, I̍ 
tu̍l la̍ŋ lēyɛ̄ bɔ̄ɔ̍. Mɛ̄ɛ̍ wōlɔ̄ɔ̄lā lūsu̍lɛ̍i̍la̍ŋ lā wā nu̍a̍ā wāŋndo̍ kīīndāa̍ yɛ̍, le̍nde̍ la̍ 
cho̍ ya̍ o̍ kɔ̄l ni̍, I̍ nɔ̍lā mī bi̍u̍nu̍ŋ la̍ŋ ya̍ o̍ kɔ̄l te̍, fo̍ndōle̍, lā lūsu̍l lā bɔ̄ɔ̍. 

15“Tē lā hēēlu̍ bāla̍ŋ chōo̍ cho̍o̍ le̍ ya̍ pīɛ̄īyo̍ pɛ̍, I̍ to̍fā nya̍ bɛ̍ɛ̍ le̍. Mɛ̄ɛ̍ mɛ̄ɛ̍ nya̍ pīɛ̍i̍ 
ya̍, I̍ mu̍lī nya̍ dīōm te̍, kāni̍ fo̍ndōle̍, bālā nyāla̍ŋ lā chō lā līndɛ̍i̍ kpo̍u̍ a̍ kōo̍ma̍ 
wāŋnda̍ chīe̍e̍ya̍. 

16Lā dīndi̍ nya̍ pi̍la̍ mī lā sīmnu᷄ŋ a̍ di̍a̍ndāā. Dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ ya̍ I̍ cho̍ nya̍ 
chɔ̄ɔ̍ tōsāa̍, lā ma᷄l ndu̍ wa̍ŋ wa̍ŋ. Lā pɛ̄ŋgi̍ dɛ̍nɛ̍ wɔ̍ɔ̍ŋndo̍ tōsāa̍, 

17mī lā pɛ̄ɛ̄ku̍ le̍ sūɛ̍i̍ cho̍ sūɛ̍i̍ kɛ̍ndɛ̄i̍ ye̍ tōsāa̍. Lā kīndi̍ŋ mī lā wa̍ sa̍kpō. Lā māla̍ 
wa̍nāā nda̍ chō nyɛ̄ pālāa̍ tūsīo̍o̍ chōo̍ wa̍. Wānāa̍ nɔ̍ ŋ̍fi̍nyā le̍ wa̍, lā sūŋgu̍ le̍ nda̍ 
mī lā sōō le̍ nda̍, ndu̍yɛ̍ mī lā tōsa̍ mī wāŋ lāāndūāā pīāāndūāā ndāa̍ ā vī wa̍ ā sɔ̄la̍ 
di̍la̍ ndāla̍ŋ.” 

18Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Lā hu᷄ŋ, mī ŋ̄ hu᷄ŋ di̍mīŋ dīōm pīlɔ̍ɔ̍. Mi̍ chē bɛ̍ɛ̍ mi̍ 
yɔ̄ŋndā nyāla̍ wɔ̍ɔ̍ŋnda̍ŋ lā dīū māā mu̍u̍fu̍, kɛ̍ I̍ cho̍ la̍ŋ tɔ̄ɔ̄, mī lā dēndū māā 
fe̍ŋgbɛ̍. 

19Tē lā chɛ᷄l pɛ̍, a̍ kɔ̄ltā nyāla̍ŋ kpo̍u̍, mī lā tūsi̍ŋ o̍ dīōm nūu̍ bɛ̄ŋgu̍, I̍ cho̍ tōsā mī 
lā dē lɛ̄ŋnde̍ŋ nde᷅ŋ tɔ̄nɔ̄. 

20Kɛ̍ tē lā kɛ̄ɛ̍ le̍ ya̍ dīōm pɛ̍, mī lā sīmu̍l la̍, I̍ cho̍ tōsā mā dīu̍ nya̍ a̍ mɔ̄ɔ̄ŋ fāŋndo̍ŋ. 
Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

Wāna̍ su̍a̍ā le̍ Mɛl̄ɛk̄a̍ wo̍ ō sōō a̍ chie̍̍e̍ yɔŋ̄ wɔɔ̄ŋ̍ndo̍ o̍kɔɔ̄.̄ 
21Chi̍e̍e̍ wa̍ pāāndū chi̍e̍e̍ sa̍kpōo̍ wo̍, ō sīmnu᷄ŋ māā wānā la̍nɔ̍ ti̍a̍māā bɛ̄ndōo̍. 
Chi̍e̍e̍ wa̍ pāāndū nāa̍ tōnya̍a̍ ō dīmīŋ nda̍, mi̍ wānāā kɛ̄ndīa̍a̍ ā wā lo̍ŋ ndo̍, ō 
sīmnu᷄ŋ chi̍e̍e̍ wānāā dīyāā ŋ̄wāŋndā chīe̍e̍. 

22Chūlu̍sɛ̄lɛ̄m, a̍ wa̍ māwāā mɛ̄ɛ̍ ka̍ni̍i̍ hu̍mbūī kɛ̄ndɛ̄ kɛ̄ndɛ̄i̍ ī wā nu̍a̍ā yɛ̍. Kɛ̍ a̍ 
fu̍la̍ o̍ ba̍a̍ ni᷄ŋ ma̍ sīmnu᷄ŋ nyɛ᷅ fo̍ndō. A̍ wa̍ māwāā mɛ̄ɛ̍ mūɛ̄īmā kɛ̄ndɛ̄ kɛ̍ndīa̍ŋ 
mā wā nu̍a̍ā yɛ̍. Kɛ̍ sīmnu᷄ŋ mɛ᷅ŋnda̍ŋ. 

23Wānāa̍ cho̍ nya̍ chīla̍ŋ nda̍, ā lo̍ o̍ ko̍ŋ ma̍ sīmūl la̍, ndu̍yɛ̍ ma̍ sīmnu᷄ŋ 
ndi̍a̍a̍mɔ̍ɔ̍wa̍a̍ vīīya̍. Ā chō kēīyo̍ wāŋnda̍ lūɛ̄īyɔ̄ɔ̄lā ni᷄ŋ nda̍ŋ bīyɔ̄ɔ̍ o̍ lābā, ndu̍yɛ̍, 
mā kēī wa᷅ŋnda̍ nyɔ̄ɔ̍ŋ bīū bīūwo̍ o̍ lābā. Wānāa̍ nɔ̍ ŋ̍fi̍nyā le̍ wa̍, ā nɔ̍ bɛ̍ɛ̍ di̍la̍ŋ 
ndāla̍ŋ o̍ sɔ̄ɔ̍ŋ ni᷄ŋ, ā su̍ŋgū le̍ nda̍ mā sōō le̍ nda̍ le̍. Wānāā pīāāndāā ndāa̍ ā vī wa̍ 
ā hu᷄ŋ bɛ̍ɛ̍ a̍ sɔ̄ɔ̍ŋ ndāa̍ŋ, ā ye᷅ŋ nda̍ bɛ̍ɛ̍ la̍ni̍ le̍. 

24Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍ dīmi̍ wo̍ cho̍ ho̍ō ni̍, I̍sɔ̄lūɛ̍i̍ya̍ 
Mɛ̄lɛ̄ka̍ nda̍ kpāāyā bɛ̍ndōo̍. Ō dīmi̍ āā, “Wāŋnda̍ Chūlu̍sɛ̄lɛ̄m, lā tōsa̍ mi̍ lā sīmnu᷄ŋ 
ya̍a̍mɔ̍ɔ̍wa̍a̍ nī. I̍ cho̍ tu̍mbe̍ dɔ̍u̍nɔ᷄ŋ a̍ nya̍ o̍ ka̍lā ka̍lā mī mi̍ŋgu̍l nya̍ māa̍. 

25I̍ cho̍ nya̍ hūnɔ̄ɔ̄ nyɛ̄ pālāa̍ tūsī chōo̍. I̍ cho̍ nya̍ dīndī fo̍fo̍ mɛ̄ɛ̍ nda̍ dīndī nu̍a̍ā 
ko̍o̍līi̍ye̍ o̍ yīŋ yɛ̍, nyɛ̄ o̍ nyɛ̍ to̍sa̍ mi̍ lā sīmnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, mī fa̍ŋa̍ 
ndu̍ kpo̍u̍, mī to̍sa̍ mī lā sīmnu᷄ŋ a̍ di̍a̍ndāā. 

26Ndu̍yɛ̍, I̍ cho̍ tōsā mī Chūlu̍sɛ̄lɛ̄m o̍ sɔ̍la̍ vɛ̄lɛ̄ chɔ̍ɔ̍chi̍a̍a̍, mɛ̄ɛ̍ i̍ wa̍ o̍ pālɛ̍i̍ 
pa̍a̍ndūe̍i̍ ni᷄ŋ yɛ̍. Ndu̍yɛ̍ mī to̍sa̍ mī wānāā si̍lāā ā sɔ̄la̍ŋ vɛ̍lɛ̄ Chūlu̍sɛ̄lɛ̄m māā 
pāāndū. O̍ ko̍ŋ, wāŋnda̍ vēēlū ni̍ŋ vɛ̍lɛ̄ Chūlu̍sɛ̄lɛ̄m āā chi̍e̍e̍ wānāā tōnya̍a̍, chi̍e̍e̍ 
sa̍kpōo̍.” 

27Le̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānā sa̍kpō ndu̍yɛ̍, mbo̍ wā wāna̍ tōnya̍ yɛ̍, ō chō 
hūnɔ̄ɔ̄ Sa̍a̍yɔ̍ŋ pīŋī, ndu̍ yɔ̍nūŋ ni̍ māā Chūlu̍sɛ̄lɛ̄m, ndu̍yɛ̍ mbō pīŋi̍ wānāa̍ cho̍ 
Chūlu̍sɛ̄lɛ̄m nda̍, a̍ cho̍ yɔ̄ŋndā ndāla̍ wɔ̍ɔ̍ŋnda̍ŋ mālɔ̄ɔ̄ wa̍. 

28Kɛ̍ wānāa̍ si̍mu̍l ndu̍ wa̍ ki̍nɛ̍i̍, a̍ wānāā yɔ̄ŋ wɔ̄ɔ̍ŋnda̍, o̍ chō nda̍ hūnɔ̄ɔ̄ tɛ̄ɛ̄mbūū. 
Wānāa̍ kɛ̍ɛ̍ Mɛ̄lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, ō chō nda̍ hūnɔ̄ɔ̄ chīī. 

29Te̍le̍ŋ cho̍ fūūlūū, tē lā hu᷄ŋ yi̍ya᷄ŋ a̍ Mɛ̄lɛ̄ka̍ nya̍ chō sōōlūūwo̍ o̍ yɔ̄mīī ɔ̍kūve̍ 
bɛ̄ŋgu̍ wo̍ pɛ̍, si̍ɔ̍mbu̍la̍ŋ lā chō nya̍ bīyɔ̄ɔ̄. Lā chō hūnɔ̄ɔ̄ yīya᷄ŋ a̍ kpe̍le̍la̍ nyāla̍ nya̍ 
sīīŋgu̍u̍ māā fo̍ndāŋndā lāsōōlu̍u̍ la̍ŋ, mī lā chēnu᷄ŋ nya̍ pi̍la̍ wānāā fo̍ndō fu̍u̍. 

30Mɛ̄ɛ̍ yɔ̄m ɔ̍kū wo̍ ō wa̍ nu̍a̍ā wūo̍o̍, pēi̍ ndūɛ̍i̍ kpo̍u̍ mī ī nyāma̍li̍a̍a̍ yɛ̍, le̍nde̍ i̍ 
yɔ̍nūŋ ni̍ŋ a̍ nya̍ ni̍. Mɛ̄ɛ̍ kpe̍lo̍o̍ ō wā nu̍a̍ā ō sɔ̍lā ma̍mɛ̍ŋ o̍ māmɛ̄ŋ te̍ yɛ̍, le̍nde̍ i̍ 
wa᷅ ni̍ŋ a̍ nya̍ ni̍. 

31Mɛ̄ɛ̍ bīl vēsɛ̍i̍yo̍ ō kēlēŋā nu̍a̍ā ŋɔ̄ɔ̍ yɛ̍, le̍nde̍ wānāā kpāāyāā bɛ̄ndūa̍a̍ ā ŋūā ni̍ŋ 
a̍ wa̍lta̍ ndāla̍ŋ lātūlu̍ ni̍. Ndu̍yɛ̍, wānā o̍ wānā ve᷅ ni̍ŋ mbō nyūmi̍ yīŋndē lēŋ te̍. 

Āīsa̍yā 2 

A̍ kɔl̄ nyūlū fɛɛ̍ŋ̍ a̍ fɛɛ̍ŋ̍ wa᷅ niŋ̍ ndo̍ o̍kɔɔ̄ ̄
(Ma̍kāl 4:1-3) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kē vɛ̄lɛ̄ Āīsa̍yā, po̍ E̍mɔ̍ɔ̍sī wo̍ yōōŋgōo̍ le̍ Chu̍dā a̍ 
Chūlu̍sɛ̄lɛ̄m. 

2Mi̍ Āīsa̍yā di̍mī māā, te̍le̍ŋ cho̍ fūūlūū, tē pālɛ̍i̍ mɛ̍ɛ̍lɛ̄i̍ le̍ chi̍e̍ēŋndo̍ ho̍ō ī fūūlu̍u̍ 
pɛ̍, pēmbīī chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō ō tāŋgūlāā lē chōo̍ ve̍, 

ī bāndū ni̍ŋ mī ī hīōū pēmbūŋ bɛ̄ndo᷄ŋ kpo̍u̍. Pēmbūŋ pɔ̄mbɔ᷄ŋ kpo̍u̍ ŋ̄ wā ni̍ŋ lɛ᷅ŋ 
pɔ̍ pɔ̍. Wāŋnda̍ o̍ lɛ̄ŋnde̍ ni᷄ŋ kpo̍u̍ ā wā ni̍ŋ kɔ᷅la̍ŋ ndo̍ŋ i̍kpɔ̍lɔ̄ kpɔ̄lūɛ̍i̍. 

3Wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ ni̍ŋ, ā wā ni̍ŋ di᷅mu̍la᷅ŋndo̍ āā, “Lā ŋ̄ kɔ̄ŋnu᷅ŋ o̍ pēmbīi̍ 
Mɛ̄lɛ̄ka̍ Ya̍a̍wɛ̄ɛ̄ ve̍ chōo̍, 

ŋ̄ kɔ̄ŋnu᷅ŋ o̍ chīɛ̍i̍ Mɛ̄lɛ̄ka̍ Che̍kɔ̍pū wo̍. 

Ō chō lākɔ̄ na̍a̍ pɛ̄ɛ̄kū nyɛ̄ o̍ ye̍e̍ma̍ na̍a̍ mī ŋ̄ tōsa̍ wo̍, mī ŋ̄ wa̍ o̍ nɛ̄i̍ ndɔ̄ɔ̍ chōo̍. 
Kāni̍ fo̍ndōlē, Sa̍a̍yɔ̄ŋ chi̍e̍e̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ wa᷅ŋnda̍ sāwāla̍ ndɔ̄la̍ŋ 
pɛ̄ɛ̄kōo̍ ni̍. Chūlu̍sɛ̄lɛ̄m chi̍e̍e̍ o̍ wa᷅ ni̍ŋ su̍ɛ̍i̍ nāa̍ wāŋnda̍ chūā ni̍.” 

4Ō dīmī ni̍ŋ sɔ̍ɔ̍ŋ lɛ̄ŋnde̍ tɛ̄ɛ̄ŋ mbō chīi̍ sɔ̍ŋgɔ̄la̍ wa᷅ ni̍ŋ lɛ̍ŋīī bɔ̄ɔ̍ bɔ̍ɔ̍ tɛ̍ɛ̄ŋ nda̍ŋ. 
Wāŋnda̍ hūŋ ni̍ŋ mā hu᷄ŋ chɔ̍ū mɔ̄ɔ̄ŋ ndāa̍ŋ fāŋndo̍ŋ dɛ̍ndɛ̄lā wāāla̍ŋ, ndu̍yɛ̍ mā 
tōōsi̍a̍a̍ ba̍lta̍ ndāla̍ŋ mɔ̄ɔ̄ŋ nda̍ bɛ̄ɛ̄ndīāā tɔ̍lɔ̄ɔ̄la̍ŋ ndo̍ŋ. 

A̍ te̍le̍ŋ ko̍ŋ, lēlɛ̄ŋ o̍ lēlɛ̄ŋ lē me̍lnūŋ ndɛ̍ mī lē kɔ̍ sa̍ā lɛ̄ŋndē chēle̍ŋ a̍ sɔ̍ŋgɔ̄ɔ̍ le̍. 
Lēlɛ̄ŋ o̍ lēlɛ̄ŋ lē bɛ̍ɛ̍ndīāŋ ndɛ̍ le̍ lākɔ̄ o̍ chɔ̄ū le̍. 

5Le̍la̍ŋ nya̍ wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍, lā ŋ̄ tōsa᷅ŋ wa̍llo̍ o̍ nyɛ̄ 
wa̍wo̍ŋ Mɛ̄lɛ̄ka̍ Ya̍a̍wɛ̄ɛ̄ wo̍ ni̍ŋ. 

A̍ mɛɛ̄ ̍wānāā yōŋgāa̍ ā wā niŋ̍ a̍ tɛɛ̍m̍bāā yɛ ̍o̍kɔɔ̄ ̄
6Mɛ̄lɛ̄ka̍, le̍ nyɛ̄ wānāā nūmnda̍ ā tōsa̍ wo̍, nda̍ yɔ̍nūŋ ni̍ māā yu̍ŋgu̍ Che̍kɔ̍pū wo̍, 
ma̍ lō o̍ ko̍ŋ ma̍ kɛ̄ɛ̄ nda̍ ma̍ māl nda̍ o̍ bā ndāa̍ chōo̍. Ka̍ā vīāmāā lāyāwa̍ cho̍ o̍ 
lɛ̄ŋnde̍ cho̍ bā pāa̍le̍ŋ lē chāŋndo̍ le̍ŋ ni᷄ŋ ndo̍, ka̍ā kōŋ wānāā nūmnda̍ ha̍ā ā chūa̍ 
ni̍, ma̍ tōsā mbo̍ tīū o̍ lɛ̄ŋnde̍ŋ nde᷅ŋ ni᷄ŋ kpo̍u̍. Nda̍ bɛ̍ɛ̍ ma̍ sīmnu᷄ŋ ni᷅ŋ wānāā 
vīāmāā lāyāwā māā wāŋnda̍ Fīli̍i̍tīāā, o̍ ko̍ŋ kɔ̍ɔ̍lī, ma̍ tūāl ka̍ā wānāā lēkāa̍wa̍ 
kɔ̄ɔ̄lī, mā sōōlūū Mɛ̍lɛ̄ka̍ā chēle̍ŋnda̍ nda̍ nda̍ā lātūlu̍. 

7Ndu̍yɛ̍ ō cho̍ fu̍u̍ le̍ he̍ī yɔ̄nu̍ŋ te̍, lɛ̄ŋndē I̍sɔ̄lūɛ̍i̍le̍ŋ lē bīī mi̍ lē sūl sūllo̍ pīla̍ a̍ 
ka̍ni̍ŋ hu̍mbo᷄ŋ, ndu̍yɛ̍ a̍ ko̍o̍līi̍yo̍ŋ. Nyɛ̄m sūla᷄ŋ cho̍ I̍sɔ̄lūɛ̄ī yo̍ŋ ŋ̄ chō ŋ̄ bɔ̄ɔ̍. Su̍a̍a̍ 
ā chō ā pīāā o̍ lɛ̄ŋnde̍ŋ ni᷄ŋ cha̍, o̍ ko̍ŋ kɔ̍ɔ̍lī, mi̍ nyɛ̄m nyāāna᷄ŋ su̍a̍ā ā nāŋ ndo̍ŋ 
mu̍ŋ wa̍nu᷄ŋ ta̍u̍ ta̍u̍. 

8Mɛ̄lɛ̄ka̍a̍ yɛ̍ yi̍a̍a̍ wāŋnda̍ sōōlūū wa̍, ā chō ā tīūwāā lɛ̄ŋnde̍ŋ kpo̍u̍. Nyɛ̄m nda̍ 
pi̍la̍ tōōsi̍a̍a̍ a̍ bālā ndāla̍ŋ ndo̍ŋ, mu̍ŋ nda̍ sōōlūū ni̍ māā mɛ̄lɛ̄ka̍ā nda̍. 

9Kɛ̍ ndu̍yɛ̍ yōŋga̍ ndāa̍ chō hūnɔ̄ɔ̄ mɛ̄ɛ̄lū. Si̍ɔ̍mbu̍la̍ bɛ̍ndūla̍ŋ lā chō nda̍ hūnɔ̄ɔ̄ 
bīyɔ̄ɔ̄. Mɛ̄lɛ̄ka̍ Ya̍a̍wɛ̄ɛ̄, ma᷅l nda̍ le̍ nyɛ̄ nda̍ tōsa̍ wo̍ le̍. 

10Wāŋnda̍ I̍sɔ̄lūɛ̄ī, sīōōŋnde̍ bīi̍ nya̍ pɔ̍ɔ̍ le̍ tu̍mbe̍ bɛ̍ndū Mɛ̄lɛ̄ka̍ Ya̍a̍wɛ̄ɛ̄ o̍ 
du̍a̍u̍nūŋ ni̍ŋ a̍ nya̍ wo̍, ndu̍yɛ̍ a̍ le̍ kpāāya̍ ndɔ̍ kɔ̄ndɔ̄fi̍li̍ bɛ̄ndōo̍, mī lā kɔ̍ vi̍ŋi᷄ŋ o̍ 
pēmbo᷄ŋ chōo̍ o̍ pōūta̍ŋ tɛ̄ɛ̄ŋ. Lā to̍ū so̍o̍ŋnda̍ŋ mī lā vīŋi̍ŋ le̍ni̍ŋ. 

11Te̍le̍ŋ cho̍ fūūlūū mī yōŋga̍ wāŋndā chīe̍e̍ya̍ ā dɔ̄ɔ̄nu᷄ŋ ndo̍ ō hu᷄ŋ mɛ̍ɛ̍lū. Hɔ̍lāā 
wāna̍ chi̍o̍o̍ ō hēēlu̍ chōo̍ wa̍, ō chō nda̍ hūnɔ̄ɔ̄ tūsī lɛ̄ŋ. A̍ te̍le̍ŋ ko̍ŋ, Mɛ̄lɛ̄ka̍ 
Ya̍a̍wɛ̄ɛ̄ ndu̍ pīlɛ̍ kpe̍ sɔ̍lā ni̍ŋ he̍e̍lōo̍ ni̍. 

12Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍ ō kɛ̄ɛ̄si̍a̍a̍ pāa̍le̍ŋ, pāa̍le̍ o̍ tu̍sī ni̍ŋ wa̍nāā 
kpāāyāā bɛ̄ndūa̍a̍, a̍ wānāā yōŋgāa̍ tōōlō le̍ŋ, a̍ wānāa̍ chu̍a̍nu̍ŋ nda̍ pi̍la̍ ā bɛ̄ndū 
ma̍ hēēlū nda̍ pi̍la̍ wa̍. 

13Yɔ̄mīī si̍dāā ī vīlɛ̄īye̍ Le̍ba̍nɔ̄ŋ kpo̍u̍, a̍ yɔ̄mīī ɔ̍kū ve̍ Ba̍sīāŋ, ndi̍ kpo̍u̍ ō chō ndi̍ 
hūnɔ̄ɔ̄ mīŋgī lɛ̄ŋ. 

14Lūāŋūŋ bɛ̄ndo᷄ŋ kpo̍u̍ a̍ pēmbūŋ vīlɛ̄īyo̍ŋ, ō chō mu̍ŋ hūnɔ̄ɔ̄ mīŋgī lɛ̄ŋ mɛ̍ mɛ̍. 

15Fo̍ndāŋndā vīlɛ̄īlā kālā ka̍lā la̍ŋ kpo̍u̍, a̍ sāāsāla̍ ka̍lā ka̍lālā bɛ̄ndūla̍ŋ, ō chō la̍ŋ 
hūnɔ̄ɔ̄ pēsī mbō mīŋgi̍ la̍ŋ lɛ̄ŋ mɛ̍ mɛ̍. 

16Dɛ̄ndɛ̄la̍ bɛ̍ndūlā lēyākōla̍ ku̍ā o̍ mɛ̄ŋnda̍ŋ chōo̍ la̍ŋ ni̍, a̍ dɛ̄ndɛ̄la̍ kɛ̍ndɛ̄ kɛ̍ndɛ̄lā 
chēle̍ŋnda̍ ku̍ā o̍ mɛ̄ŋnda̍ŋ chōo̍ la̍ŋ kpo̍u̍, ō chō tōsā mī lā hu᷄ŋ mɔ̍ɔ̍wā o̍ mɛ̄ŋnda̍ŋ 
bɛ̄ŋgu̍. 

17Yōŋgā bɛ̍ndū wāŋndā chīe̍e̍ya̍ ā dɔ̄ɔ̄nu᷄ŋ ndo̍ ō chō hūnɔ̄ɔ̄ mɛ̄ɛ̄lū. Hɔ̄lāā wāna̍ 
chi̍o̍o̍ ō hēēlu̍ chōo̍ wa̍, ō chō nda̍ hūnɔ̄ɔ̄ tūsī lɛ̄ŋ. Mɛ̄lɛ̄ka̍ Ya̍a̍wɛ̄ɛ̄ ndu̍ pīlɛ̍ kpe̍ sɔ̍lā 
ni̍ŋ he̍e̍lōo̍ ni̍. 

18Nyɛ̄m chēle̍ŋ wāŋnda̍ sōōlūū māā mɛ̄lɛ̄ka̍ā ndā wo̍ŋ kpo̍u̍, ŋ̄ chō hūnɔ̄ɔ̄ lō. 

19Tē Mɛ̄lɛ̄ka̍ Ya̍a̍wɛ̄ɛ̄, o̍ hi᷅ŋ le̍ chi̍e̍ēŋndo̍ ho̍ō hīīlūūwo̍ pɛ̍, wāŋndā chīe̍e̍ya̍ ā hēl 
ni̍ŋ o̍ pēmbo᷄ŋ chōo̍, mā kɔ̍ vi̍ŋi᷄ŋ o̍ pōūta̍ŋ tɛ̄ɛ̄ŋ, mī ha̍ā tōū so̍o̍ŋnda̍ŋ mā vīŋi̍ŋ 
le̍ni̍ŋ, fo̍ndōle̍, sīōōŋīī bɛ̄ndūe̍i̍ ī wā ni̍ŋ nda̍ le̍ tu̍mbe̍ bɛ̍ndū Mɛ̄lɛ̄ka̍ Ya̍a̍wɛ̄ɛ̄ o̍ 
du̍a̍u̍nūŋ ni̍ŋ a̍ nda̍ wo̍, ndu̍yɛ̍ a̍ le̍ kpāāya̍ ndɔ̄ɔ̍, a̍ le̍ nāŋɔ̄ɔ̄ ndɔ̄ bɛ̄ndōo̍. 

20Tē te̍le̍ŋ ko̍ŋ ō fūūlu̍u̍ pɛ̍, nyɛ̄m wāŋnda̍ ā tōōsi̍a̍a̍ a̍ ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ 
mā sōōlūū mu̍ŋ māā mɛ̄lɛ̄ka̍ā ndā wo̍ŋ, ā chō mu̍ŋ hūnɔ̄ɔ̄ chūā mā vīōū mu̍ŋ. Ā 
chō mu̍ŋ mɛ̄lī lɛ̄ŋ mī ŋ̄ wa̍ le̍ vīsīāā yōndūa̍a̍, a̍ lɛ̄fɛ̄ŋnda̍. 

21Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ hu᷅ŋ ni̍ŋ le̍ chi̍e̍ēŋndo̍ ho̍ō hīīlūūwo̍ ve̍, wāŋnda̍ vīŋīŋ 
ni̍ŋ o̍ būūlūla̍ŋ ni᷄ŋ, a̍ o̍ pōūta̍ŋ tɛ̄ɛ̄ŋ o̍ pēmbo᷄ŋ chōo̍, fo̍ndōle̍, sīōōŋīī bɛ̄ndūe̍i̍ ī wā 
ni̍ŋ nda̍ le̍ tu̍mbe̍ Mɛ̄lɛ̄ka̍ Ya̍a̍wɛ̄ɛ̄ dūāūnūŋ ni̍ŋ a̍ nda̍ wo̍, ndu̍yɛ̍ a̍ le̍ kpāāya̍ ndɔ̄ɔ̍, 
a̍ le̍ nāŋɔ̄ɔ̄ ndɔ̄ bɛ̄ndōo̍. 

22Lā du̍a̍ū tīīnda᷄ŋ nyāa̍ o̍ wāna̍ chi̍o̍o̍ ni᷄ŋ le̍ nya̍ mālā le̍, fo̍ndōle̍ wāna̍ chi̍o̍o̍ ō 
nɔ̍lā mbō māla̍ nya̍ le̍. 

Āīsa̍yā 3 

A̍ dɛn̍ɛ ̍pa̍lāa̍ yɔn̍ūŋ niŋ̍ Chūlu̍sɛl̄ɛm̄ ndo̍ o̍kɔɔ̄ ̄
1Māsānɔ̄ɔ̍ Mɛ̄lɛ̄ka̍, Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, nyɛ̄ o̍ nyɛ̄ wāŋnda̍ 
Chūlu̍sɛ̄lɛ̄m a̍ Chu̍dā a̍ ti̍i̍nda̍ŋ, ō chō ndu̍ hūnɔ̄ɔ̄ sōlī nda̍ tɛ̄ɛ̄ŋ, ndu̍yɛ̍, wānā o̍ 
wānā nda̍ tīīnda̍ŋ vɛ̍lɛ̄, mbō sōli̍ nda̍ kpo̍u̍ nda̍ tɛ̄ɛ̄ŋ. Nyɛ̄ o̍ nyɛ̄ dīāā nda̍ nɔ̄, ō chō 
tōsā mbō hu᷄ŋ chu̍ū nda̍ o̍ lābā, ndu̍yɛ̍ mɛ̄ŋmā ndā ma̍ko̍la᷄ŋ bɛ̍ɛ̍ mī mā chūū. 

2-3Ku̍u̍ba̍a̍ ndāa̍ chɔ̄ūwa̍ ni̍, a̍ so̍vɛ̄i̍ya̍a̍ ndāa̍, a̍ chɔ̄ɔ̍chi̍a̍a̍ ndāa̍, a̍ wānāā ndāa̍ su̍a̍ā 
le̍ Mɛ̄lɛ̄ka̍ wa̍, a̍ wānāā ndāā vi̍a̍māā lāyāwāa̍, a̍ wāŋ bɛ̄ndūa̍a̍ ndāa̍, a̍ wānāa̍ cho̍ 
so̍vɛ̄i̍ya̍a̍ ndāa̍ bōlle̍ wa̍, a̍ wāŋ bɛ̄ndūāā ndāa̍ lēlɛ̄ŋnda̍, a̍ wānāā ndāā si̍lāa̍, a̍ 
wānāā ndāā ma̍ŋgālāa̍ kɔ̄l kālu̍a̍a̍ bɛ̍ndūa̍a̍, ndu̍yɛ̍ a̍ wānāā ndāa̍ mākōŋgu̍a̍a̍, nda̍ 
kpo̍u̍ ō chō hūnɔ̄ɔ̄ chīī a̍ nda̍. 

4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, pūa̍a̍mbūāā pɔ̄mbūa̍a̍ nda̍ ya̍ I̍ hɛ̍lī ni̍ŋ ni̍, mī si̍i̍ŋgu̍u̍ 
nda̍ wāŋ bɛ̄ndūāā lēlɛ̄ŋnda̍ wāŋnda̍ chōo̍. Chɛ̄lɛ̄kpi̍a̍a̍ le̍ndīa̍a̍, nda̍ wa᷅ ni̍ŋ nda̍ 
chōo̍ ni̍. 

5A̍ te̍le̍ŋ ko̍ŋ, wānā o̍ wānā o̍ tu̍sī ni̍ŋ cha̍a̍ŋ ndɔ̍ nyɛ̄ pālāa̍ chōo̍. Wānāa̍ chi̍ɛ̍ɛ̍li̍āŋ 
nda̍, ā tūsi̍āŋ ni̍ŋ nyɛ̍ pālāa̍ chōo̍, ndu̍yɛ̍ mī fe̍le̍ŋgu̍a̍a̍ ā sīmu̍l bɛ̄ndūa̍a̍, o̍ ko̍ŋ 
kɔ̍ɔ̍lī, mī wānāa̍ cho̍ bɛ̍ɛ̍ ŋ̍wa᷅ŋ kpo̍so̍ŋ te̍ wa̍, ā sīmu̍l wānāa̍ nɔ̍ bɛ̄ɛ̄le̍ŋ nda̍. 

6A̍ te̍le̍ŋ ko̍ŋ, wāŋndo̍ ō sāā ni̍ŋ wa᷅na̍ nda̍ fūla̍ o̍ yu̍ŋgu̍ pi᷅lɔ̍ɔ̍ chōo̍ wo̍, mbō dīmu̍l 
ndu̍ āā, “Yāndi̍i̍, mɛ̄ɛ̍ nūm nɔ̄ dōma̍ ŋ̄ wōōnūŋndo̍ yɛ̍, mɛ̄ɛ̍ nūm wa̍ na̍a̍ chōo̍ 
ma̍sāa̍. Nūm wa̍ pɔ᷅mndo̍ ho̍ō chīla̍ŋ.” 

7Kɛ̍ mī wānā ko̍ŋ ō kɛ̄ɛ̍, mbō dīmu̍l ndu̍ āā, “I̍ nɔ̍lā mī ma̍la̍ nya̍ le̍, fo̍ndōlē, I̍ nɔ̍ 
nyɛ̍ dīāā chīɛ̄ī ni̍ŋ te̍. Le̍la̍ŋ lā si̍i̍ŋgūū ya̍ wāna̍ nyā ba̍nā le̍.” 

8Dɛ̍nɛ̍ pa̍lāā bɛ̄ndōo̍ ō chō le̍ Chūlu̍sɛ̄lɛ̄m. Mbɔ̄ lɛ̄ŋndē Chu̍dāle̍ŋ lē de᷄l. Wāŋnda̍ 
ha̍ā dīōmnda̍ fu̍lā nda̍ o̍ lāsōndō la̍ŋ, ndu̍yɛ̍ a̍ nyɛ̄ nda̍ chō tōsāa̍ wo̍, ndu̍ kpe̍e̍kpe̍i̍ 
chɔ᷅m ni̍ māā ā sīmu̍l Mɛ̄lɛ̄ka̍. Nāŋɔ̄ɔ̄ bɛ̄ndu̍ cho̍ le̍ Mɛ̄lɛ̄ka̍ wo̍, ma̍ lō o̍ ko̍ŋ ma̍ 
tɛ̄ɛ̄mbūū ndu̍ lābɛ̄ɛ̄. 

9Sɔ̄ɔ̍ŋ wɔ̍ɔ̍ŋ nda̍ chō tōsāa̍ wo̍ŋ, chɔ̄ɔ̍ mu̍ŋ nda̍ o̍ lāhɔ̄l de᷅ŋ, ŋ̄ vi̍ŋnūŋ bɛ̍ɛ̍ le̍. Yɔ̄ŋndā 
wɔ̄ɔ̍ŋnda̍ŋ, ā vi̍ŋnūŋ bɛ̍ɛ̍ a̍ la̍ŋ tōsāa̍ le̍, tōsāa̍ la̍ŋ kpe̍nde̍ke̍le̍ māā wāŋnda̍ So̍dɔ̄m. 
Kɛ̍ dɛ̍nɛ̍ pa̍lāā bɛ̄ndōo̍ chō le̍ wāŋnda̍ ha̍ā. Nda̍ pi̍la̍ vēēlu̍ŋ kpu᷅ndɛ̍ bɛ̄ndōo̍ chōo̍. 

10Lā dīmu̍l wa̍nāa̍ to̍sā sɔ̍ɔ̍ŋ kɛ̍ndɔ᷄ŋ nda̍ māā, nyɛ̄ o̍ nyɛ̄ wā ni̍ŋ o̍ kɛ̍ndɛ̄ a̍ nda̍. Ā 
chō hūnɔ̄ɔ̄ sāŋgā ndāa̍ tɔ̄nɔ̄ di̍o̍. 

11Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, dɛ̍nɛ̍ pa̍lāa̍ chō le̍ nda̍. Kpūndɛ̍ bɛ̄ndōo̍ wā ni̍ŋ le̍ 
nda̍. Nyɛ̄ o̍ nyɛ̄ nda̍ tōsa̍l chāānda̍, nda̍ bɛ̍ɛ̍ ō chō nda̍ hūnɔ̄ɔ̄ yɔ̄nɔ᷄ŋ. 

12Wānāā nīa̍a̍, chɛ̄lɛ̄kpi̍a̍a̍ le̍ndīa̍a̍, nda̍ tu̍sī ni̍ŋ nda̍ nyɛ̄ pālāa̍ chōo̍ ni̍. O̍ ko̍ŋ kɔ̍ɔ̍lī, 
mi̍ wāŋ lāāndūa̍a̍ ā nɔ̄ ni᷅ŋ nda̍ kpāāyāa̍ chōo̍. O̍o̍ wānāā nīa̍a̍, wānāa̍ cho̍ nya̍ 

chīla̍ŋ nda̍ ā fāŋa̍ nya̍ o̍ nɛ̄i̍ kpe̍e̍kpe̍i̍yo̍ chōo̍. Ā yɛ̄ɛ̄ nya̍ o̍ nɛ̄i̍ nya̍ wā a̍ tɛ̍ɛ̍mbāā 
wo̍ chōo̍. 

Mɛl̄ɛk̄a̍ Ya̍a̍wɛɛ̄ ̄o̍ cho̍ kɔɔ̍s̍ā a̍ wānāā ndūa̍a̍ 
13Mɛ̄lɛ̄ka̍ Ya̍a̍wɛ̄ɛ̄ o̍ bɛ̍ɛ̍ndi̍a̍ŋ le̍ kɔ̍ɔ̍sɔ̍ɔ̍. Ō bɛ̄ɛ̄ndi̍a̍ŋ le̍ mbō kɔ̄ɔ̄sa̍ a̍ wānāā ndūa̍a̍. 

14Mɛ̄lɛ̄ka̍ Ya̍a̍wɛ̄ɛ̄ o̍ hi᷅ŋ kɔ̍ɔ̍sɔ̍ a̍ lāŋgba̍ā kālla̍, ndu̍yɛ̍ a̍ wānāa̍ cho̍ wānāa̍ ndūa̍a̍ 
chīla̍ŋ nda̍. O̍ dīmu̍l nda̍ āā, “Nya̍ tɛ̍ɛ̍mbu̍u̍ kpe̍le̍ ni̍ mākīle̍pīi̍yo̍ ni̍. Nyɛ̄m nya̍ kēī 
wa̍nāā tāmbɛ̍i̍ya̍ pōōndīa̍a̍ o̍ lābā wo̍ŋ, mi̍ lā pēī mu̍ŋ chīɛ̄īlā nyāla̍ŋ ni᷄ŋ cha̍ cha̍. 

15Ɔ̍ɔ̄ le̍ sa̍bū nya̍ chō wānāā nīa̍a̍ nyɛ̄ pālāa̍ tūsīo̍o̍ chōo̍, mī lā lūēī wa̍nāā tāmbɛ̍i̍ya̍ 
mɔ̍nɛ̍i̍ yo̍?” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ ō dīmi̍ wo̍ ndu̍ 
cho̍ ko̍ŋ ni̍. 

Nyɛ ̄Mɛl̄ɛk̄a̍ dīmi ̍a̍ wāŋ lāāndūa̍a̍ Chūlu̍sɛl̄ɛm̄ o̍kɔɔ̄ ̄wo̍ 
16Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋ lāāndūa̍a̍ Chūlu̍sɛ̄lɛ̄m wānāā yōŋgāā bɛ̄ndūa̍a̍ 
nda̍ chō ni̍. Tē ā wa̍ bālɔ̄ɔ̍ pɛ̍, hɔ̄lla̍ chōo̍ cho̍o̍ pɔ̍ nda̍ wā nda̍ ni̍. Hɔ̄lla̍ mɛ̄ɛ̍ o̍ mɛ̄ɛ̍ 
ko̍ fe̍e̍ ā māŋgālīāā nda̍, le̍ hāli̍ kpe̍ŋ mī pūa̍a̍ chē nda̍ mā hɛ̄na̍ŋ a̍ nda̍. Tē ā wa̍ 
kɔ̄la̍ŋ pɛ̍, o̍ sōo̍ŋ chōo̍ pɔ̍ nda̍ nɛ̄ī ni̍, mā nɛ̄ī mī kēla̍ŋ cho̍ nda̍ ŋ̄ bāāyīāā o̍ pēlo᷄ŋ 
ndo̍ŋ ŋ̄ kūā a̍ chōmu̍llo̍. 

17Kɛ̍ ndu̍yɛ̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ to̍sā ni̍ŋ a̍ wāŋ lāāndūa̍a̍ ha̍ā Sa̍a̍yɔ̄ŋ chi̍e̍e̍ wo̍, 
ndu̍ wa᷅ ni̍ŋ ho̍ō ni̍, I̍ cho̍ tōsā mī pāūve̍ dēli̍ nda̍ o̍ lēbōl, mī yīīŋnde̍ sūīŋgi̍ŋ nda̍ o̍ 
lēbōl kpo̍u̍ mā lo̍ a̍ te̍mbe̍lta̍ŋ.” 

18A̍ te̍le̍ŋ ko̍ŋ, nyɛ̄ o̍ nyɛ̄ to̍sa̍ mi̍ wāŋ lāāndūa̍a̍ ha̍ā ā hēēlū hɔ̄lla̍ chōo̍, Māsānɔ̄ɔ̍ 
Mɛ̄lɛ̄ka̍ chō nda̍ mu̍ŋ pōōndīāā o̍ lābā kpo̍u̍. Nyɛ̄m mu̍ŋ cho̍ mu᷅ŋ ni̍. Kēla᷄ŋ nda̍ 
bāānu̍ŋ o̍ ŋ̄pēlū wo̍ŋ ni̍, nyɛ̄lā nda̍ yīīnūŋ o̍ lēbōl la̍ŋ ni̍, yɔ̄lɔ᷄ŋ nda̍ bāānu̍ŋ o̍ lābo̍lō 
wo̍ŋ ni̍, 

19a̍ kēla᷄ŋ nda̍ bāāyīāŋ o̍ lābā wo̍ŋ, a̍ kēla᷄ŋ lānīo̍ŋ, a̍ kōlāla̍ vɛ̍mtu̍ vɛ̍mtu̍la̍ nda̍ 
hāndūŋ o̍ hɔ̄l le̍ hɔ̄lla̍ kūmbɔ̄ɔ̍ la̍ŋ, 

20a̍ mɔ̍si̍lta̍ nda̍ wōōnūŋ nda̍ŋ, a̍ nyɛ̄lā nda̍ bāāyīāŋ o̍ chōŋgu̍la̍ŋ nda̍ŋ, a̍ kōlāla̍ 
ŋ̍pɛ̍ŋgɛ̍la̍ nda̍ kāndāŋ o̍ lāchāŋ nda̍ŋ, a̍ chūɛ̄īmā ndāma̍ su̍u̍na᷄ŋ nda̍ŋ, a̍ nyɛ̄lā nda̍ 
bāāyīa̍ŋ le̍ dɛ̍nɛ̍ kɛ̍ndɔ̄ɔ̍ sɔ̄lāa̍ la̍ŋ, 

21a̍ kēla᷄ŋ ŋ̄sōo̍ŋ, ndu̍yɛ̍ a̍ kēla᷄ŋ nda̍ bāāyīāŋ o̍ mi᷄ŋnda̍ŋ ndo̍ŋ, 

22a̍ dōmāla̍ ndāla̍ vi̍lɛ̄īlā kɛ̄ndɛ̄ kɛ̍ndɛ̄ la̍ŋ, a̍ la̍ cho̍ nu̍a̍ā wu̍yāŋ nda̍ŋ, a̍ dōmāla̍ 
lēcho̍ō la̍ŋ, a̍ bɔ̄lɔ̄la̍ pɔ̍mbɔ̄lā dūāūwāā ŋ̄ka̍ni̍la̍ nda̍ bālū o̍ lābā la̍ŋ, 

23a̍ tōfa᷅ŋndā nda̍ nūānūŋ le̍ni̍ŋ nda̍ŋ, a̍ dōmāla̍ cho̍ lā tōōsīāā a̍ kōlāla̍ kɛ̍ndɛ̄ 
kɛ̍ndɛ̄la̍ nda̍ŋ, a̍ mɔ̍si̍lta̍ vi̍lɛ̄īla̍ŋ, a̍ nyɛ̄lā nda̍ wōōnūŋ o̍ lēbōl a̍ nyɔ̄ɔ̍ ō hɔ̄l le̍ nda̍ 
hɔ̄lla̍ kūmbɔ̄ɔ̍ la̍ŋ. 

24Chūɛ̄īmā chūŋ kɛ̄ndɛ̄mā nda̍ a̍a̍ su̍u̍nūŋ pa̍a̍ndū tē ā hīōū pɛ̍, wāŋnda̍ bīī nda̍ 
hūēīyīī kɛ̄ndɛ̄i̍ ya̍ŋ, tē ā wa̍ ni᷅ŋ hīōūwɔ̄ɔ̍ pɛ̍, hūēīyīī wɔ̄ɔ̍ŋnde̍ wāŋnda̍ ā wā ni̍ŋ 
nda̍ bīyɔ̄ɔ̍ ni̍. Kōlāla̍ ŋ̍pɛ̍ŋgɛ̍la̍ kɛ̍ndɛ̄ kɛ̍ndɛ̄lā nda̍ a̍a̍ ka̍ndāŋ pa̍a̍ndū o̍ lāchāŋ 

nda̍ŋ, yūe̍i̍ nda̍ wā ni̍ŋ ka̍nda᷄ŋndo̍ o̍ lāchāŋ sɔ̍ŋgɔ̍ ko̍ŋ ni̍. Yīīŋūŋ nda̍ a̍a̍ to̍o̍sīāā 
pa̍a̍ndū mā bɛ̄ɛ̄ndi̍a̍a̍ mu̍ŋ nyɛ̄ kɛ̄ndɛ̄ kɛ̍ndɛ̍ī yo̍ŋ, te̍mbe̍lta̍ŋ nda̍ sēndi̍ ni̍ŋ sɔ̍ŋgɔ̍ 
ko̍ŋ ni̍. Nyɛ̄lā ba̍ā kālālā nda̍ a̍a̍ wo̍u̍nūŋ pa̍a̍ndū la̍ŋ, nyɛ̄lā yūūlu̍la̍ŋ, la̍ŋ nda̍ 
mīīŋgū ni̍ŋ wo̍u̍nɔ᷄ŋndo̍ sɔ̍ŋgɔ̍ ko̍ŋ ni̍. Nāŋɔ̄ɔ̄ ndāa̍ chō hūnɔ̄ɔ̄ chūwɔ̄ɔ̄, mī 
si̍ɔ̍mbu̍la̍ŋ lā sīmnu᷄ŋ nyɛ᷅ ndā. 

25Pūa̍a̍ chɔ̄ūwāa̍ cho̍ Chūlu̍sɛ̄lɛ̄m nda̍, a̍ mɔ̄ɔ̄ŋ fāŋndo̍ŋ nda̍ chō nda̍ hūnɔ̄ɔ̄ dīū ni̍. 
Ku̍u̍ba̍a̍ chɔ̄ūwa̍ Chūlu̍sɛ̄lɛ̄m, o̍ chɔ̄ūwo̍ ni᷄ŋ nda̍ chō nda̍ hūnɔ̄ɔ̄ dīū ni̍. 

26Wāŋnda̍ wa̍ ni̍ŋ cha̍ŋnda̍ŋ o̍ dīōlā sāāsāla̍ŋ Chūlu̍sɛ̄lɛ̄m, mā kōŋūl cho̍o̍ cho̍o̍ 
kpe̍le̍ŋ. A̍ chō hūnɔ̄ɔ̄ Chūlu̍sɛ̄lɛ̄m dīndī tɛ̍ɛ̍. Mɛ̄ɛ̍ dɛ̍nɛ̍ pa̍lāā bɛ̄ndōo̍, ō kōmāl nu̍a̍ā 
wānā la̍nɔ̍ɔ̍ mbō cha᷄l lɛ̄ŋ mbō sāndu̍ yɛ̍ndɛ᷄ŋ yɛ̍, le̍nde̍ i̍ yɔ̍nūŋ ni̍ŋ a̍ Chūlu̍sɛ̄lɛ̄m 
ni̍. 

Āīsa̍yā 4 

1A̍ te̍le̍ŋ ko̍ŋ, wāŋ lāāndūa̍a̍ ā ŋɔ᷄mmɛ̍ū ā kōmāl ni̍ŋ po̍o̍ ō pīlɛ̍, mā nyɔ̄ɔ̄lu̍ ndu̍ āā, 
“Yāndi̍i̍, chu̍a̍ na̍a̍ o̍ nɔ̄ɔ̍ ni᷄ŋ. Tē ō wa̍ le̍ nyɛ̄ dīāā nāa̍ pɛ̍, a̍ nyɛ̄ na̍a̍ ŋ̄ chūɛ̄ɛ̄nūŋ 
ndo̍, na̍a̍ pi̍la̍ ŋ̄ chō nūūvīāā. Kɛ̍ hāli̍ tu̍ŋ mā fa̍ŋa̍ na̍a̍ si̍ɔ̍mbu̍la̍ŋ nda᷅ŋ mī ŋ̄ nɔ̄ 
dīōla̍ŋ āā lāāndāa̍ fi̍nyɛ̄ wa̍.” 

A̍ mɛɛ̄ ̍Chūlu̍sɛl̄ɛm̄ o̍ mii̍ŋ̍gū niŋ̍ māā pāāndū yɛ ̍o̍kɔɔ̄ ̄
2Te̍le̍ŋ cho̍ fūūlūū, lɛ̄vīi̍ Mɛ̄lɛ̄ka̍ Ya̍a̍wɛ̄ɛ̄ ve̍ ī sīmnūŋ ni̍ŋ lɛ̍vīī nāŋāā bɛ̄ndū, ndu̍yɛ̍ 
mī ī sīmnu᷄ŋ vɛ̍lɛ̄ lɛ̄vīī bɛ̄ndū bɛ̍ndū. Wānāa̍ lo᷅ ni̍ŋ yo̍o̍mū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
nda̍, ā chō hūnɔ̄ɔ̄ kɔ̄l nāŋɔ̄ɔ̄, ndu̍yɛ̍ mā kēlū yōŋgāa̍ a̍ lɛ̄ŋndē ndāle̍ŋ, fo̍ndōlē, a̍ 
kɔ̄mndē kɛ̄ndɛ̄lē lɛ̄ŋndē I̍sɔ̄lūɛ̍i̍le̍ŋ lē wā ni̍ŋ yɔ̄ŋgōo̍ le̍ŋ. 

3Wānā o̍ wāna̍ lo᷅ ni̍ŋ yo̍o̍mū Sa̍a̍yɔ̄ŋ, ndu̍ yɔ̍nūŋ māā Chūlu̍sɛ̄lɛ̄m ni̍, wāŋnda̍ chō 
nda̍ hūnɔ̄ɔ̄ vēēlū āā Wānāa̍ cho̍ ā dīāndāā wa̍. Ndu̍yɛ̍ wānāa̍ lo᷅ ni̍ŋ ha̍ā yōōmū wa̍, 
nda̍ wa᷅ ni̍ŋ wa̍nāā Mɛ̄lɛ̄ka̍ yūlū le̍ mā lo̍ Chūlu̍sɛ̄lɛ̄m nda̍ ni̍. 

4Nyɛ̄ o̍ nyɛ̄ wāŋ lāāndūa̍a̍ Sa̍a̍yɔ̄ŋ a̍ to̍sa̍ ma̍ sīmnu᷄ŋ a̍ nɔ̍ɔ̍lɛ̍i̍, Mɛ̄lɛ̄ka̍ Ya̍a̍wɛ̄ɛ̄ cho̍ 
ndu̍ hūnɔ̄ɔ̄ tɔ̄ɔ̄ fo̍, mbō tōsa̍ mā sīmnu᷄ŋ a̍ di̍a̍ndāā ndu̍ o̍ hɔ̄l. Mɛ̄lɛ̄ka̍ chō kōo̍ma̍ 
wāŋndā chīe̍e̍ma̍ ta̍la̍ Chūlu̍sɛ̄lɛ̄m nda̍ŋ tɔ̄ɔ̄, sa̍na̍a̍ a̍ nyi̍nā ndɔ̍ ki̍lūl wa᷅ŋnda̍ 
yāmɛ̍i̍ le̍ nda̍ nyɛ̄ pālāa̍ tūsīo̍o̍ chōo̍ wo̍, ndu̍yɛ̍ a̍ nyi̍na̍ ndɔ̍ lēyīŋndo̍ mbō dīndi̍ 
Chūlu̍sɛ̄lɛ̄m fo̍. 

5O̍ ko̍ŋ kɔ̍ɔ̍lī, nāŋɔ̄ɔ̍ bɛ̄ndu̍ Mɛ̄lɛ̄ka̍a̍ ō kūmbū ni̍ŋ chi̍o̍o̍ kpo̍u̍, mbō wa̍ chi̍o̍o̍ 
māndāa̍. Īpāla̍ ki̍nɛ̍i̍, yu̍mbu̍ yu̍mbu̍ ndɔ̄ɔ̍ ō wā ni̍ŋ o̍ ki̍nda᷄ŋ tu̍a̍ŋ o̍ Pēmbīī 
Sa̍a̍yɔ̄ŋnde̍ chōo̍, mɛ̄ɛ̍ ku᷄mnde̍ ī kīndūŋ nu̍a̍ā yɛ̍, mbō kūmbū wānāa̍ chu̍u̍ŋgi̍āŋ 
lo̍ŋ nda̍ kpo̍u̍. O̍ ko̍ŋ kɔ̍ɔ̍lī, īchɔ̄l ki̍nɛ̍i̍, pa̍ŋgēle̍ lēyīŋndo̍ ō hu᷄ŋ ku̍mbū chi̍o̍o̍ kpo̍u̍. 

6Nāŋɔ̄ɔ̄ ndɔ̄ bɛ̍ndu̍ ku̍mbū ni̍ŋ chīo̍o̍ wo̍, ndu̍ to̍sā ni̍ŋ ni̍, pāa̍le̍ lo̍ō wa̍nā lo̍ŋ te̍, 
nyɛ̄ o̍ nyɛ̄ yɔ̍nūŋ wa̍nā lo̍ŋ te̍, pīɔ̍ɔ̍ se᷅ wa̍nā cho̍o̍ le̍, o̍ ko̍ŋ kɔ̍ɔ̍lī, hūēīyīī bɛ̍ndūī ī 
hɔ᷅ŋ vɛ̍lɛ̄ lo̍ŋ te̍. 

Āīsa̍yā 5 

Chōnde̍i ̍a̍ kpe̍le̍ yɔm̄īī mākīle̍pīiy̍o̍ o̍kɔɔ̄ ̄
1I̍ cho̍ chāa̍ŋ ni̍ ya̍ I̍ ka̍a̍la̍ wo̍ chōnde̍i̍ sōlūl, chōnde̍i̍ a̍ kpe̍le̍ ndɔ̍ yɔ̄mīī 
mākīle̍pīi̍yo̍ o̍kɔ̄ɔ̄. Chōndi̍i̍ ke̍ŋ ndi̍ cho̍ he̍ī ni̍. Chāa̍ŋ ni̍ ya̍ I̍ ka̍a̍la̍ wo̍ chɛ̍ŋ ni̍, mbo̍ 
tōsā kpe̍le̍ yɔ̄mīī mākīle̍pīi̍yo̍ o̍ fo̍ndāŋ tɔ̄lɔ̄ɔ̄la̍ŋ lā nāŋ na̍ŋɔ̄ɔ̄ bɛ̍ndōo̍ wo̍. 

2Tē ō chɛ᷄ŋ pɛ̍, ō wāa̍ kpe̍lo̍o̍ ho̍ō, 

ō sōōlu̍u̍ pōūta̍ŋ lēni᷄ŋ kpo̍u̍ ō tɔ̄l kīle̍pīi̍ma̍ kɛ̍ndɛ̄ kɛ̍ndīa̍ŋ. Mɛ̄ɛ̍ o̍ chi̍i̍ kpe̍lo̍o̍ ho̍ō 
tōsā, mbo̍ tāŋgūl bāndu̍ vi̍lɛ̄īyo̍ o̍ kpe̍lo̍o̍ ho̍ō ni᷄ŋ le̍ wāa̍ kpēlo̍o̍ ho̍ō māndāa̍. Mbo̍ 
mūli᷄ŋ mbo̍ tūāū so̍o̍ŋndo̍ nyɛ̄ kɛ̄ndɛ̄ kɛ̍ndɛ̄ le̍ kīle̍pīi̍ya̍ŋ hūnɔ̄ɔ̍ wāāyīa̍a̍ lēni᷄ŋ. 
Mɛ̄ɛ̍ o̍ chi̍i̍, mbo̍ chāl ni̍ko̍ chu᷅mndo̍ le̍ mī kīle̍pīi̍ya̍ŋ mā dīū. Kɛ̍ mɛ̄ɛ̍ ma̍ di̍u̍, mbo̍ 
sāālu᷄ŋ māā kīle̍pīi̍ya̍ŋ ma᷅ŋ mā bɛ̄nda̍ le̍. 

3Nyɛ̄ chāa̍ŋ nūu̍ ō dīmi̍ ni̍ko̍ wo̍ cho̍ ho̍ō ni̍. Ō dīmi̍ āā, “Nya̍ cho̍ Chūlu̍sɛ̄lɛ̄m chi̍e̍e̍ 
wa̍, a̍ nya̍ cho̍ o̍ lɛ̄ŋndē Chu̍dāle̍ŋ ni᷄ŋ nda̍ kpo̍u̍, lā kīōlu̍ wɔ̍ ya᷅mɛ̍i̍ na̍a̍ tɛ̄ɛ̄ŋ na̍a̍ 
kpe̍le̍ ni̍ mākīle̍pīi̍yo̍ ho̍ō. 

4Ō yɛ̄ɛ̍nɛ̍ ya̍ i̍i̍ nɔ̍ yɛ̄ vɛ̄lɛ̄ mī ya̍ i̍i̍ to̍sa̍ a̍ kpe̍lo̍o̍ ho̍ō le̍ mī ndu̍ o̍o̍ kōm kīle̍pīi̍ma̍ 
kɛ̍ndīa̍ŋ? I̍ wa̍ kɔ̄l māā kpe̍lo̍o̍ ho̍ō ndu̍ o̍o̍ ku̍ām ni̍ŋ kīle̍pīi̍ma̍ kɛ̍ndɛ̄ kɛ̍ndīa̍ŋ, kɛ̍ 
vɛ᷅ mi̍ kpe̍lo̍o̍ ho̍ō ō kūām kīle̍pīi̍ma̍ wɔ̍ɔ̍ŋ nda̍ŋ? 

5“I̍ chɔ᷅m ndɔ̍ nya̍ nyɛ̄ ya̍ I̍ cho̍ tōsā a̍ kpe̍le̍ nūu̍ ho̍ō wo̍. I̍ cho̍ kpāki̍ īyɔ᷄m cho̍ 
kpe̍lo̍o̍ ho̍ō ō bālāā wo̍ pūūsīāā, mī to̍sa̍ mī nyāāmā dīa̍a̍ ā tɛ̄ɛ̄mbu̍u̍ ndu̍. Kpākī 
ka̍lā ka̍la̍ cho̍ ndu̍ ō bālāā le̍ ndu̍ māndāa̍ wo̍, I̍ cho̍ ndu̍ pēsī pēsī, mī to̍sa̍ mā nīɔ̄ū 
ni̍ɔ̍u̍ kpe̍lo̍o̍ ho̍ō kpo̍u̍. 

6I̍ cho̍ tōsā mī kpe̍lo̍o̍ ho̍ō ō sīmnu᷄ŋ yo̍ndo̍o̍. I̍ cho̍ kpe̍lo̍o̍ ho̍ō mālɔ̄ɔ̄ o̍ bā ndɔ̄ɔ̍ 
chōo̍, I̍ bɛ̍ɛ̍ndīāā lɛ̍ yɔ̄mīī ndūɛ̍i̍ māā pāāndū le̍, ndu̍yɛ̍ I̍ wa̍a̍yīāā lɛ̍ o̍ yɔ̄mīī ndūɛ̍i̍ 
tūmnda̍ŋ māā pāāndū le̍. I̍ cho̍ tōsā mī yɔ̄ɔ̍ŋ a̍ yɔ̄mīī ŋ̄yūɛ̍i̍ chūa̍ kpe̍lo̍o̍ ho̍ō kpo̍u̍. 
O̍ ko̍ŋ kɔ̍ɔ̍lī, mī di̍mu̍l ha̍la̍a̍ chōo̍ cho̍o̍, ō yɔ᷅ŋ ndɛ̍ pīɔ̍ɔ̍ o̍ kpe̍lo̍o̍ ho̍ō ni᷄ŋ te̍.” 

7Tē ō wa̍ māā yɔ̄ŋɔ̄ɔ̄ pɛ̍, I̍sɔ̄lūɛ̄ī ndu̍ cho̍ kpe̍le̍ mākīle̍pīi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ 
kpāāyāa̍ kpo̍u̍ wo̍ ni̍. Wāŋnda̍ Chu̍dā, nda̍ cho̍ Mɛ̄lɛ̄ka̍ tɔ̄lɔ̄ɔ̄ ndɔ̍ kɔ̄llo̍ ni̍. Mɛ̄lɛ̄ka̍ 
ndu̍ o̍o̍ ye̍e̍ma̍ mī wānāā ndūa̍a̍ nda̍ a̍a̍ wa̍ wānāa̍ cho̍ sa̍kpō, kɛ̍ ma̍ sīmnu᷄ŋ 
wa̍nāā dīyāā ŋ̄wāŋndā chīe̍e̍. Ndu̍ o̍o̍ ye̍e̍ma̍ mī nda̍ a̍a̍ wa̍ wānāā tōsāā sɔ̄ɔ̍ŋ 
kɛ̍ndɛ̄, kɛ̍ ma̍ sīmnu᷄ŋ wa̍nāā tūsīāā wāŋnda̍ nyɛ̄ pālāā chōo̍, mī Mɛ̄lɛ̄ka̍ tūɛ̄ī 
wa̍nāā kāŋ cha᷄ŋnda̍ŋ. 

A̍ yɔŋ̄ wɔɔ̄ŋ̍ wāŋnda̍ chō tōsāa̍ wo̍ o̍kɔɔ̄ ̄
8Nyɛ̄ pālāā bɛ̄ndōo̍ ō chō le̍ nya̍ wāŋnda̍ ha̍ā, nya̍ cho̍ ha̍ā chīɛ̄īla̍ŋ pīīndūūwo̍, mī 
lā dūāū o̍ chīɛ̄īlā nyāla̍ŋ chōo̍, o̍ ko̍ŋ kɔ̍ɔ̍lī, mī lā pīīndūū chi̍ɔ̍ɔ̍ŋ mī lā dūāū o̍ chīɔ̄ɔ̄ŋ 
nyāa̍ŋ chōo̍ wa̍. O̍ be̍ndū lɛ̍ ni̍ŋ a̍ ti᷅ŋ te̍, wānā o̍ wānā che᷅le̍ŋ ō sɔ̍lā lɛ̍ ni̍ŋ fo̍ndā 
chālāa̍ o̍ lɛ̄ŋnde̍ŋ nde᷅ŋ ni᷄ŋ te̍. Lɛ̄ŋnde̍ŋ lē chō hūnɔ̄ɔ̄ lō lē nya̍ su̍e̍e̍. 

9Kɛ̍ ndu̍yɛ̍ I̍ tu̍e̍ī mi̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō tīāŋnu᷄ŋ mbo̍ 
dīmī āā, “Chīɛ̄īlā tɔ̍ɔ̍ma̍ la̍ŋ nda᷅ŋ, mɛ̄ɛ̍ mī to̍sa̍ mā tɛ̄ɛ̄mbu̍u̍ la̍ŋ kpo̍u̍. Chīɛ̄īlā 
kɛ̄ndɛ̄ kɛ̍ndɛ̄ la̍ŋ nda᷅ŋ, mɛ̄ɛ̍ mī to̍sa̍ mī lā sīmnu᷄ŋ fo̍ndō fōndo̍la̍ŋ. 

10Wāŋndo̍ tōsā ni̍ŋ kpe̍le̍ mākīle̍pīi̍yo̍ le̍ he̍kɛ̄i̍la̍ŋ tɔ̍, mūɛ̄īmā kpe̍le̍ ko̍ŋ ō sōlī ni̍ŋ 
nda̍ŋ mā fūūlu̍u̍ ni̍ŋ bɛ̍ɛ̍ ka̍lɔ̄ŋndā ŋɔ᷄mpu᷅m te̍. Wāŋndo̍ wāā ni̍ŋ yɛ̍i̍ye̍ o̍ chīɛ̄ī 
ndūɛ̍i̍ ni᷄ŋ le̍ bu̍sɛ̄la̍ŋ tɔ̍, mɛ̄ɛ̍ le̍ bu̍sɔ̄ɔ̍ tɛ̄ndāa̍ tɛ̄ɛ̄ŋ mbō sɔ̄la̍ o̍ chīɛ̄ī kēŋ ni᷄ŋ.” 

11Dɛ̍nɛ̍ pa̍lāā bɛ̄ndōo̍ chō le̍ nya̍ wāŋnda̍ ha̍ā, nya̍ pe̍nā ha̍ā chɔ̄nɔ᷄ŋndo̍ i̍di̍i̍ pu̍u̍ŋ, 
mī lā sa̍āŋ mu̍ɛ̍īmā kālā ka̍la̍ŋ kōlɔ̄ɔ̍ wa̍, nya̍ lɔ̍ɔ̍lū ha̍ā mūɛ̄īya̍ŋ kōlɔ̄ɔ̍ pi̍i̍ pi̍i̍ mī 
mā bīī nya̍ wa̍. 

12Wāŋnda̍ ha̍ā o̍ bɔ̄ŋa᷅ŋndā ndāla̍ ko̍lāālā bɛ̄ndūla̍ŋ chōo̍, ā nɔ̄ nyɛ̄m chāa̍ŋ su̍u̍la̍ŋ 
yɛ̍ yɛ̍. Ā nɔ̄ tōwāla̍ŋ, a̍ nyɛ̄m chāa̍ŋ īyōō wo̍ŋ ŋ̄ pīlɔ̍ŋ, a̍ dūndūla̍ pɔ̍mbɔ̄la̍ŋ, ndu̍yɛ̍, 
a̍ sɛ̄ŋnde̍. Kɛ̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍, ā nɔ̍ bu̍u̍la᷄ŋ le̍ ndu̍ le̍, ā cho̍ bɛ̍ɛ̍ nyɛ᷅ 
o̍ to̍sa̍ a̍ bālā ndɔ̄la̍ŋ ndo̍ chɔ̄ nyɛ̄ o̍ nyɛ̄ le̍. 

13Le̍la̍ŋ, ā kūā ni̍ŋ a̍ wānāā nīa̍a̍ o̍ bīyɔ̄ɔ̍ ni᷄ŋ, le̍ sīnā pɛ̄ŋgu̍ le̍pɛ᷅ŋndo̍. Wānāā ndāā 
bɛ̍ndūa̍a̍, yīa̍a̍ŋ ma̍ cho̍ nda̍ hūnɔ̄ɔ̄ dīū ni̍. O̍ ko̍ŋ kɔ̍ɔ̍lī, wāŋnda̍ ā pīli̍a̍a̍ kpo̍u̍ mā 
chūu̍ a̍ bo̍lōlā vēsɛ̍i̍la̍ŋ. 

14Chi̍e̍e̍ pīɔ̍m o̍ cho̍ ni᷅ŋ wāŋnda̍ ha̍ā yēēmɛ̍i̍ kpe̍e̍kpe̍i̍. Dīōla̍ŋ lā chō ni᷅ŋ lā 
kūūmbīāā lo̍ŋ le̍ nda̍. Wānāā bɛ̄ndūa̍a̍ Chūlu̍sɛ̄lɛ̄m ni̍, wānāā nda̍ chō chōo̍ wa̍ ni̍, 
nda̍ kpo̍u̍ ā chō tōlɔ̄ɔ̄ lo̍ŋ. Wānāa̍ cho̍ kɔ̄l kɛ̄ndɛ̄ bɛ̄ndōo̍ tōsāa̍, ndu̍yɛ̍ mā bɔ̄ɔ̄lūū 
bɔ̍ɔ̍lūū kɔ̄l kɛ̄ndɛ̄ bɛ̄ndōo̍ wa̍ kpo̍u̍, ā chō lākɔ̄ lo̍ŋ. 

15Wāŋnda̍ chō hūnɔ̄ɔ̄ wā ā tūsīāā tōōlō. Wānā o̍ wānā cho̍ hūnɔ̄ɔ̄ wā ō tūsīāā. 
Wānāā yōŋgāa̍ kpo̍u̍, yōŋga̍ ndāa̍ chō hūnɔ̄ɔ̄ mɛ̄ɛ̄lū mā tōl tōōlō. 

16Kɛ̍ Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍, ō chɔ᷄m kpāāya̍ ndɔ̄ bɛ̍ndōo̍ sa̍na̍a̍ a̍ 
mɛ̄ɛ̍ o̍ to̍sā sɔ̍ɔ̍ŋ sa̍kpō yɛ̍. Ō chɔ᷄m mɛ̄ɛ̍ o̍ cho̍ wānā di̍a̍ndāā yɛ̍, sa̍na̍a̍ a̍ sɔ̄ɔ̍ŋ 
tōnya̍ŋ tōsāa̍. 

17A̍ te̍le̍ŋ ko̍ŋ, sāa̍ a̍ wā ni̍ŋ ba̍lɔ᷄ŋndo̍ dīo̍la̍ŋ bā o̍ bā nda̍ yēēma̍! Sāā fɔ̍ŋndu̍a̍a̍ ā 
wā ni̍ŋ ke̍īyo̍ dīo̍la̍ŋ o̍ pɔ̄mndā wānāā su̍lāa̍ ā mɛ̄i̍ la᷄ŋ ni᷄ŋ. 

18Dɛ̍nɛ̍ pa̍lāa̍ bɛ̄ndōo̍ ō chō le̍ nya̍ wāŋnda̍ ha̍ā, nya̍ ka̍fāla̍ŋ lā tōsa̍ ha̍ā mi̍ yɔ̄ŋ 
wɔ̄ɔ̍ŋndo̍ ō pīndā pīnda᷄ŋ nya̍ māā lēyōō, lā nɔ̍lā mī lā hɛ̄lu᷄ŋ ndu̍ le̍ wa̍. 

19Wāŋnda̍ ha̍ā ma̍ dīmī āā, “Mɛ̄ɛ̍ Mɛ̄lɛ̄ka̍ ō kēle̍ŋa̍ ni᷅ŋ chɔ̍chɔ̍ wa̍. Nyɛ̄ o̍ di̍mi̍ le̍ 
tōsāa̍ wo̍, ō kēle̍ŋa̍ ni᷅ŋ ndu̍ tōsā wa᷅ mī ŋ̄ chē. Nyɛ̄ Mɛ̄lɛ̄ka̍ dīāndāa̍, Mɛ̄lɛ̄ka̍ 
I̍sɔ̄lūɛ̍i̍ya̍ ō tūu̍ māā ō chō yɔ̄nɔ᷄ŋndo̍, ŋ̄ yēēma̍ ni᷅ŋ mbō yɔ̄nu̍ŋ mī ŋ̄ sīna̍ ndu̍.” 

20Dɛ̍nɛ̍ pa̍lāa̍ bɛ̄ndōo̍ chō le̍ nya̍ wāŋnda̍ ha̍ā, wānāa̍ si̍i̍ŋgu̍u̍ ha̍ā sɔ̄ɔ̍ŋ tōnya̍ŋ māā 
sɔ̄ɔ̍ŋ wɔ̍ɔ̍ŋ, ma̍ sīīŋgūū sɔ̄ɔ̍ŋ wɔ̍ɔ̍ŋndo̍ŋ māā sɔ̄ɔ̍ŋ tōnya̍ wa̍, a̍ chu̍a̍ ha̍ā nyūmnda̍ŋ 
māā nyɛ̄ wa̍wo̍ŋ, ma̍ chūā nyɛ̄ wa̍wo̍ŋndo̍ māā mānyūm nda̍, a̍ chu̍a̍ ha̍ā nyɛ̄ 
lōlɛ̍i̍yo̍ māā nyɛ̄ yēēlɛ̍i̍, ma̍ chūā nyɛ̄ yēēlɛ̍i̍yo̍ māā nyɛ̄ lōlɛ̍i̍ ya̍. 

21Dɛ̍nɛ̍ pa̍lāa̍ bɛ̄ndōo̍ chō le̍ nya̍ wāŋnda̍ ha̍ā, wānāa̍ yi̍ya̍ŋ ha̍ā māā ā chō wānāā 
tāāsi̍ bɛ̄ndū, ndu̍yɛ̍ ma̍ chu̍a̍nu᷄ŋ māā ā chō wānāā kɔ̄l kālu̍a̍a̍ bɛ̍ndū wa̍. 

22Dɛ̍nɛ̍ pa̍lāa̍ bɛ̄ndōo̍ chō le̍ nya̍ wāŋnda̍ ha̍ā, wānāa̍ ke̍la̍ ni᷅ŋ ha̍ā tɔ̍ɔ̍ le̍ mūɛ̄īya̍ŋ 
kōlɔ̄ɔ̄ bɛ̄ndōo̍, ndu̍yɛ̍ mi̍ wāŋnda̍ chūā nda̍ māā ā chāā mu̍ɛ̍īya̍ŋ mūūli̍āŋndo̍ ma̍ 
hīāū wānā o̍ wānā wa̍. 

23Wāŋnda̍ ha̍ā, ā chō wānāa̍ cho̍ wāŋnda̍ sɔ̄ɔ̍ŋ wɔ̍ɔ̍ŋndo̍ŋ tōsāllo̍ wa̍ lūɛ̄īyɔ̄ɔ̄lā ni᷄ŋ 
nda̍ŋ bīyɔ̄ɔ̍ o̍ lābā, mā māl wa̍nāā kāŋ mā kūānu᷄ŋ ā sɔ̍lā i̍sɔ̍ɔ̍ o̍ īsɔ̄ɔ̍ le̍. O̍ ko̍ŋ kɔ̍ɔ̍lī, 
wānāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍, mā kɛ̄ɛ̄ le̍ nda̍ di̍la̍ ndāla̍ŋ kīo̍o̍ o̍ sɔ̄ɔ̍ŋ ni᷄ŋ. 

24Le̍ he̍ī, wāŋnda̍ ha̍ā ā chō hūnɔ̄ɔ̄ wā ā tɛ̄ɛ̄mbāā mɛ̄ɛ̍ yīŋnde̍ŋ le̍ kēlēŋā nu̍a̍ā 
fu̍e̍ēŋnde̍, kɛ̄lɛ̄ŋgāā bīl vēsɛ̍i̍yo̍ lōmɔ̄ɔ̍ yɛ̍. Mɛ̄ɛ̍ yɔ̄mndo̍ ō wā nu̍a̍ā, pūūndu᷅ŋ ndɔ̄ɔ̍ŋ 
lēbɛ̄ŋgu̍ kpo̍u̍ mī ŋ̄ sɛ̄ŋnu᷄ŋ, o̍ ko̍ŋ kɔ̍ɔ̍lī, pe̍e̍ŋge̍la̍ ndɔ̄la̍ŋ mī lā chīɛ̄ɛ̄lu̍ŋ mī hūēīye̍ 
ī kūɛ̄nu᷄ŋ a̍ la̍ŋ yɛ̍, le̍nde̍ nda̍ wā ni̍ŋ a̍ tɛ̍ɛ̍mbāā ni̍, fo̍ndōle̍, le̍ nyɛ̄ nda̍ tōsa̍ wo̍. 
Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ma̍ kɛ̄ɛ̄ le̍ sāwāla̍ ndɔ̄la̍ŋ chūa̍a̍, ndu̍yɛ̍, nyɛ̄ 
Mɛ̄lɛ̄ka̍ dīāndāa̍, Mɛ̄lɛ̄ka̍ I̍sɔ̄lūɛ̍i̍ya̍ o̍ dīmu̍l nda̍ wo̍, ā chɛ᷄l mā ya᷄ŋ ndu̍ lānī le̍. 

25Le̍ he̍ī, Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ o̍ ka̍lā ka̍lā a̍ wānāā ndūa̍a̍ ha̍ā. O̍ hēēlu̍ 
bāa̍ le̍ nda̍ sōŋɔ̄ɔ̍ a̍ ndu̍ mbō tūsi̍ nda̍ nyɛ̄ pālāa̍ chōo̍. Pēmbūŋ bɛ̄ndo᷄ŋ kpo̍u̍ ŋ̄ chō 
hūnɔ̄ɔ̄ hīīlɔ᷄ŋ, o̍ ko̍ŋ kɔ̍ɔ̍lī, wāŋndā chi̍e̍e̍ya̍a̍ nda̍ dīū ni̍ŋ nda̍, ā wā ni̍ŋ a̍ ti̍u̍wāā lɛ̄ŋ 
o̍ bɛ̍ɛ̄la̍ŋ kpo̍u̍, mɛ̄ɛ̍ bīllo̍ ō wā nu̍a̍ā o̍ sa᷄llo̍ chōo̍ yɛ̍. Kɛ̍ a̍ ko̍ŋ kpo̍u̍, tu̍mbe̍ Mɛ̄lɛ̄ka̍ 
ō dɔ̄ɔ̄nu᷄ŋ ndo̍ ō mɛ̄ɛ̄lu̍ wɔ̍ le̍. Bā ndɔ̄ɔ̍ ō wā wɔ̍ ō hēēlāā kɛ̍, le̍ wānāā ndūa̍a̍ sōŋɔ̄ɔ̍. 

26Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m, pūa̍a̍ chɔ̄ūwāa̍ cho̍ o̍ lɛ̄ŋndē lēvīltē bɛ̍ndūle̍ŋ ni᷄ŋ nda̍ 
tāāmāsi̍o̍o̍, le̍ nda̍ dīmūllo̍ mā hu᷄ŋ chīŋa̍la᷅ŋ wa̍nāā ndūa̍a̍. Ō vēēlu̍ pūa̍a̍ chɔ̄ūwāa̍ 
cho̍ o̍ fo̍ndāŋndā lēvīltā bɛ̄ndūla̍ŋ nda̍ o̍ hūi̍ye̍ ni᷄ŋ le̍ mā hīŋ. Pūa̍a̍ chɔ̄ūwa̍ ha̍ā ā 
chō hūnɔ̄ɔ̄ a̍ kīlta̍ŋ. 

27Ā chō hūnɔ̄ɔ̍ a̍ kīlta̍ŋ, ō pīlɛ̍ bɛ̍ɛ̍ o̍ sa̍ŋgā le̍, kɛ̄lɛ̄ŋgāā le̍ mbō bo᷄ŋ. Ō pīlɛ̍ bɛ̍ɛ̍ lūa̍a̍ŋ 
mā hi᷅ŋ o̍ hɔ̄l te̍, kɛ̄lɛ̄ŋgāā le̍ mbō hīni̍ mbō lɔ᷄l. Yāu̍vi̍i̍ ndɛ̍i̍ ī chō nda̍ ī yīīna᷄ŋ o̍ 
lāchāŋ po᷅ŋ, ō pīlɛ̍ bɛ̍ɛ̍ yāu̍le̍ŋ lē tīmbi̍ŋ o̍ chāŋ te̍. Yūēī ndɛ̍i̍ lākɔ̄ɔ̄vɛ̄i̍ye̍, lēpīlɛ̍ bɛ̍ɛ̍ 
lē ki̍o̍lū le̍. 

28Chīŋɔ̍ma̍ ndāa̍ŋ mā lūɛ̄īyāā ŋɛ̍lɛ̍ ŋɛ̍lɛ̍. Ndu̍yɛ̍ chīɔ̄ūlā ndāla̍ŋ lā chō ni᷅ŋ lā 
bɛ̄ɛ̄ndīāā kpo̍u̍ le̍ chīŋūa̍ŋ wūūwo̍. Su̍a̍ā ndāa̍ chɔ̄ūwa̍, būūkūla̍ ndāla̍ŋ kālo̍o̍ 
nu̍a̍ā ŋ̄ chā āā pōūwo̍ ni̍. Nyɛ̄lā ndāla̍ nya̍a̍na᷄ŋnda̍ su̍a̍ā ā chō nānɔ̄ɔ̍ la̍ŋ, tē wānā 
tu̍e̍ī la̍ŋ hūnɔ̄ɔ̄ a̍ īdīkī dīkīe̍i̍ pɛ̍, āā hūēīyīī tɔ̍ɔ̍mɛ̍i̍ bɛ̄ndūe̍i̍ cho̍ hūnɔ̄ɔ̍ a̍ hɔ̄ŋndo̍ ni̍. 

29Mɛ̄ɛ̍ kpɔ̍kūŋndo̍ ō pɛ̄ɛ̄līāā nu̍a̍ā yɛ̍, le̍nde̍ so̍vɛ̄i̍ya̍ ha̍ā ā chō hūnɔ̄ɔ̍ a̍ pɛ̄ɛ̄līa̍a̍ ni̍. 
Mɛ̄ɛ̍ kpɔ̍kūŋāā fɔ̍ŋndu̍a̍a̍ ā bīī nu̍a̍ā vīsīo̍o̍, mā wa̍ īhɛ̄ū hɛ̄ūve̍ ndu̍ chōo̍, mā wa̍ 
kɔ̄la̍ŋ a̍ ndu̍ wānā nɔ̍lā mā po̍o̍nda̍ nda̍ vīsī kōŋ o̍ bā le̍ yɛ̍, le̍nde̍ so̍vɛ̄i̍ya̍ ha̍ā ā 
chō hūnɔ̄ɔ̍ a̍ īhɛ̄ū hɛ̄ūve̍ ni̍. 

30Tē pāa̍le̍ le̍ŋ lē fūūlu̍u̍ pɛ̍, mɛ̄ɛ̍ mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ mā wā nu̍a̍ā 
bɔ̄ɔ̄lūūwo̍ īkpūūve̍ yɛ̍, le̍nde̍ bɔ̄ɔ̄lūū bɛ̄ndū chɔ̄ūwo̍ ō wā ni̍ŋ su̍ɛ̍i̍ o̍ lɛ̄ŋnde̍ŋ nde᷅ŋ 
ni᷄ŋ ni̍. Tē pāa̍le̍ le̍ŋ lē fūūlu̍u̍ pɛ̍, nyɛ̄ wa̍wo̍ŋndo̍ pu̍e̍e̍ŋ bɛ̍ɛ̍ wānā chi᷅ ni̍ŋ ndu̍ o̍ 

lɛ̄ŋnde̍ŋ nde᷅ŋ ni᷄ŋ te̍, nyūmnda̍ŋ a̍ nyɛ̄ nɛ̄īyāa̍ kpo̍sōŋ ko̍ni̍ wānā cha᷅ ni̍ŋ ni̍. Nyɛ̄ 
wa̍wo̍ŋndo̍ ō chō sīmnɔ᷄ŋ nyu̍mmā tīŋgīsi̍ma̍ bɛ̍ndūa̍ŋ pāa̍le̍ le̍ŋ. 

Āīsa̍yā 6 

Mɛl̄ɛk̄a̍ sīīŋgu̍u̍ Āīsa̍yā wāna̍ su̍a̍ā le̍ Mɛl̄ɛk̄a̍ wo̍ 
1Wɔ̄sī Māsāa̍ Yūsa̍yā o̍ vi᷅ wo̍, mi̍ Mɛ̄lɛ̄ka̍ ō chɔ̄m ya̍ yi̍lāŋndo̍. O̍ yi̍lāŋndo̍ ho̍ō ni᷄ŋ, 
mi̍ cha᷅ Mɛ̄lɛ̄ka̍ Ya̍a̍wɛ̄ɛ̄ īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍, o̍ fo̍ndā vīlɛ̄ī bɛ̄ndōo̍ 
chōo̍ cho̍o̍, ō wa̍ ō hēēlāā te̍mā. Dōma̍ vi̍lɛ̄ī bɛ̄ndōo̍ ō wa̍ ndu̍ lēkɔ̄ɔ̍. Dōmāa̍ ho̍ō ō 
wa̍ ō tīūwāā o̍ chīɛ̍i̍ Mɛ̄lɛ̄ka̍a̍ ni̍ŋ mbo̍ pīā chīɛ̄īyo̍ cha̍. 

2Nyāā yōōmāā lākūmba᷅ŋnda̍ ā wa̍ ndu̍ bālɔ̄ɔ̍ chōo̍. Nyāā yōōmāā ha̍ā, ō kɛ᷅ o̍ kɛ᷅ 
ndu̍ o̍o̍ nɔ̍ kūmba᷅ŋnda̍ŋ lā ŋɔ᷄mpu᷅m. Ndu̍yɛ̍ ō kɛ᷅ o̍ kɛ᷅, kūmba᷅ŋndā ndɔ̄la̍ 
ŋɔ̍mpu᷅mnda̍ŋ nda᷅ŋ, mɛ̄ɛ̍ o̍ ku̍mbū hɔ̄lla̍ a̍ kūmba᷅ŋnda̍ŋ lā tīɔ̍ɔ̍ŋ, mbo̍ kūmbū 
pēlūŋ ndɔ̄ɔ̍ŋ a̍ kūmba᷅ŋnda̍ŋ lā tīɔ̍ɔ̍ŋ, o̍ ko̍ŋ kɔ̍ɔ̍lī, mbo̍ wā bālɔ̄ɔ̍ chōo̍ cho̍o̍ a̍ 
kūmba᷅ŋndā tīɔ̍ɔ̍ŋnda̍ŋ lā pīlɛ̍ la̍ŋ. 

3Mi̍ tu̍ɛ̍ī mi̍ nyāā yōōmāa̍ ha̍ā ā wā dīmu̍la᷅ŋndo̍ chōo̍ cho̍o̍ āā, “Mɛ̄lɛ̄ka̍ kāsīo̍o̍, 
Mɛ̄lɛ̄ka̍ kāsīo̍o̍, Mɛ̄lɛ̄ka̍ kāsīo̍o̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ndu̍ cho̍ 
Mɛ̄lɛ̄ka̍ dīāndāa̍ ni̍. Nāŋɔ̄ɔ̄ ndɔ̄ bɛ̍ndōo̍ ō tīu̍ o̍ chi̍e̍ēŋndo̍ ni᷄ŋ kpo̍u̍.” 

4Sūɛ̍i̍ nyāā yōōmāa̍ ha̍ā ā wa̍ nu̍a̍ā ve̍, chīyīī chīɛ̍i̍ Mɛ̄lɛ̄ka̍a̍ kpo̍u̍ mi̍ ī hīīlu᷄ŋ a̍ 
da̍kpe̍ŋnda̍ wa̍ o̍ dīōla̍ŋ nda̍ŋ lātūlu̍ kpo̍u̍. O̍ ko̍ŋ kɔ̍ɔ̍lī, mi̍ cha᷅ mi̍ kūmi̍i̍ bɛ̍ndūe̍i̍ ī 
pīā chīɛ̄īyo̍ ho̍ō ni᷄ŋ cha̍. 

5Mɛ̄ɛ̍ ya̍ i̍ che̍ sɔ̄ɔ̍ŋ mu̍ŋ, mi̍ di̍mī a̍a̍, “Mbɔ̄ ya̍ I̍ chu̍ū fɔ̍. Kpūndɛ̍ bɛ̄ndōo̍ ō kōma̍l 
la̍. Ya̍ cho̍ ho̍ō, nyɛ̄ o̍ nyɛ̄ fu̍lā ya̍ o̍ sōndō ō cho̍ o̍ di̍a̍ndāā le̍, ndu̍yɛ̍ wānāā ya̍ I̍ 
cho̍ tɛ̄ɛ̄ŋ nda̍ bɛ̍ɛ̍, nyɛ̍ fu̍lā nda̍ o̍ lāsōndō wo̍ ō cho̍ o̍ di̍a̍ndāā le̍, ya̍ cha᷅ Ma̍sā 
bɛ̍ndōo̍, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ni̍?” 

6O̍ ko̍ŋ, mi̍ cha᷅ mi̍ nyāā yōōmāa̍ ha̍ā ō pīlɛ̍ ō hūŋ nāa̍ ya̍ chu̍a̍. Dɛ̄ŋgūltē o̍ chu̍a̍ o̍ 
ma̍āŋndo̍ chōo̍ a̍ kpānya̍a̍ le̍ŋ lē wa̍ ndu̍ o̍ bā. 

7O̍ ko̍ŋ kɔ̍ɔ̍lī, mbo̍ pīlā ya̍ dɛ̄ŋgūltē lēŋ o̍ chɔ̄chɔ᷄ŋ. Mbo̍ lō o̍ ko̍ŋ mbo̍ dīmu̍l la̍ āā, 
“Dɛ̄ŋgūltē ya̍ I̍ pi̍la̍ nu̍m nde᷅ŋ o̍ chɔ̄chɔ᷄ŋ nde̍ŋ, lē chɔ᷄m māā nyɛ̄ o̍ nyɛ̄ wɔ̄ɔ̍ŋ nūm 
o̍o̍ to̍sā ō chō ō wɔ̄ɔ̄sāā kpo̍u̍. Yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ.” 

8O̍ ko̍ŋ kɔ̍ɔ̍lī, mi̍ tu̍ɛ̍ī mi̍ Māsānɔ̄ɔ̍ Mɛ̄lɛ̄ka̍ nyūnā āā, “Ō nɛ̄ɛ̍nɛ̍ ya̍ I̍ vi̍o̍m yɛ̍ 
kpe̍e̍kpe̍i̍? Ō nɛ̄ɛ̍nɛ̍ cho̍ yɛ̄ lākɔ̄ māā ki̍i̍la̍nɔ̍ nāa̍?” Mi̍ di̍mī a̍a̍, “Ā chē ya̍. Vi̍o̍m ya̍.” 

9Mbo̍ lō o̍ ko̍ŋ mbo̍ dīmūl la̍ āā, “Kɔ̍ mā kɔ̍ di̍mūl wāŋnda̍ yōōŋgōo̍ ho̍ō. Di̍mu̍l 
nda̍ āā, ‘Lā yāŋ ni̍ŋ ni᷅la̍ŋ, mī lā ya᷄ŋ, kɛ̍ lā si̍nā ni̍ŋ nyɛ̍ wa᷅ ni̍ŋ di̍mi᷄ŋndo̍ wo̍ pɛ̄ŋgu̍ 
le̍. Lā tōfā ni̍ŋ, mī lā tōfa̍, kɛ̄ lā chi᷅ ni̍ŋ nyɛ᷅ wa᷅ ni̍ŋ yɔ̍nɔ᷄ŋndo̍ wo̍ le̍.’ ” 

10Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmūl la̍ āā, “Kɔ̍ mā kɔ̍ to̍sā, mī wāŋnda̍ ha̍ā 
kɔ̄ltā ndāla̍ŋ lā kēndū ā ye᷅ŋ ya̍ lānī le̍. Ndu̍yɛ̍ mā tōsa̍ mī nīlā nda̍la̍ŋ lā kīnda̍ŋ ā 
nɔ̍lā mā tūēī ya̍ dīōm te̍. O̍ ko̍ŋ kɔ̍ɔ̍lī, mā to̍sa̍ mā sīmnu᷄ŋ māā wānāā sūmɛ̍i̍ ā nɔ̍lā 

mā chē tōnya̍a̍ le̍. Yɔ̄ŋi̍ nda̍ nɔ̄la̍ mā chē tōnya̍a̍, ndu̍yɛ̍ mā tūēī ya̍ dīōm, o̍ ko̍ŋ 
kɔ̍ɔ̍lī, mā sīna̍ nyɛ̄ cho̍ dīmi᷄ŋndo̍ wo̍ pɛ̍ŋgu̍ mā mīīŋgu̍ ya̍ o̍ ībūŋ mā sɔ̄la̍ sīōŋgɔ̄ɔ̍.” 

11Mi̍ nyu̍nā ndu̍ a̍a̍, “Māsānɔ̄ɔ̍, le̍ te̍le̍ŋnda̍ŋ vɛ̄ɛ̍nɛ̍ kpɛ̍ he̍ī ī chō yɛ̄ yɔ̄nɔ᷄ŋ?” Mbo̍ 
dīmūl la̍ āā, “He̍ī ī chō lō yɔ̄nɔ᷄ŋndo̍ ha̍a̍a̍ mbō lo̍ o̍ ko̍ŋ, mī chi̍o̍o̍ŋ kpo̍u̍ ŋ̍ pi̍ɔ̍l, mī 
ŋ̄ sīmnu᷄ŋ pɔ᷅mnda̍ŋ, nāa̍ wāna̍ chi̍e̍e̍ o̍ wāna̍ chi̍e̍e̍ o̍ che᷅l lɛ̍ le̍ wa̍. Ndu̍yɛ̍, chīɛ̄īla̍ŋ 
kpo̍u̍ mī lā sīmnu᷄ŋ fo̍ndō fōndo̍ la̍ŋ, o̍ ko̍ŋ kɔ̍ɔ̍lī, lɛ̄ŋnde̍ŋ kpo̍u̍ mī lē wa̍ lē 
tɛ̄ɛ̄mbāā mī lē lo̍ fo̍ndō.” 

12Wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, I̍ cho̍ tōsā mā kūɛ̄ a̍ nda̍ o̍ lɛ̄ŋndē lēvīlte̍ŋ 
ni᷄ŋ pɔ̍, mī to̍sa̍ mī lɛ̄ŋnde̍ŋ nde᷅ŋ kpo̍u̍ mī lē lo̍ fo̍ndō. 

13Ndu̍yɛ̍ ā yɔ᷄ŋ bɛ̍ɛ̍ māā, o̍ ŋ̄wāŋ tɔ̍ o̍ ŋ̄wāŋ tɔ̍ cho̍o̍, mī wāŋndo̍ ō pīlɛ̍ ō lo᷄ o̍ 
lɛ̄ŋnde̍ŋ nde᷅ŋ ni᷄ŋ, ā lo᷅ ka̍ŋ nda̍ bɛ̍ɛ̍, tɛ̄ɛ̄mbūūwo̍ ya̍ I̍ tɛ̍ɛ̍mbūū nda̍ ni̍. Kɛ̍ ā chu̍ū 
ni̍ŋ tɛ̍ɛ̍mbūū kpe̍de̍ le̍. Ndu̍yɛ̍ a̍ lo᷅ ni̍ŋ ka̍ŋ nda̍, mɛ̄ɛ̍ nda̍ kīālū nu̍a̍ā yɔ̄m ɔ̍kū wo̍ 
mī chīīye̍ lo̍ yɛ̍, le̍nde̍ nda̍ lō ni̍ŋ ni̍. 

A̍ lo᷅ ni̍ŋ ka̍ŋ māā chīyīī yɔ̄m nda̍, nda̍ cho̍ vɛ̄lɛ̄ kūī ni̍, mā sīmnu᷄ŋ ku̍ndā bɛ̄ndōo̍. 

Āīsa̍yā 7 

Yōōŋgōo̍ le̍ Māsāa̍ Bɛn̍dōo̍ E̍ha̍a̍sī 
1Te̍le̍ŋ E̍ha̍a̍sī, po̍ Cho̍tāmndo̍ ō wa̍ māsā bɛ̍ndōo̍ Chu̍dā wo̍, ndu̍ yɔ̍nūŋ māā po̍ 
ma᷅ma̍ Yūsa̍yā wo̍ ni̍, mi̍ Lu̍ɛ̍sīŋ, o̍ wa̍ māsā bɛ̍ndōo̍ Si̍i̍līāā wo̍, nda̍ Pɛ̍kā, po̍ 
Lūɛ̄ma̍līāā wo̍, ma̍ kɔ̍ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍. Kɛ̍, ā nɔ̍la̍ Chūlu̍sɛ̄lɛ̄m bīyɔ̄ɔ̄ 
le̍. 

2Mɛ̄ɛ̍ māsāa̍ Chu̍dā o̍ tu̍e̍ī māā, pūa̍a̍ chɔ̄ūwa̍ Si̍i̍līāā, a̍ ha̍ā I̍sɔ̄lūɛ̄ī, a̍ dɔ̍u̍nu᷄ŋ na̍a̍ 
pi᷅lɛ̍ le̍ nda̍ hūnɔ̄ɔ̍ dēlɔ̄ɔ̍ chōo̍, ndu̍ ni̍, a̍ wānāā ndūa̍a̍ mi̍ sīōōŋīī bɛ̄ndūe̍i̍ ī bīī nda̍, 
ma̍ nyīīyā kpa᷅ kpā. Mɛ̄ɛ̍ yɔ̄mndo̍ ō wā nu̍a̍ā hīīlɔ᷄ŋndo̍, tē hūēīye̍ ī wa̍ hɔ̄ŋndo̍ pɛ̍ 
yɛ̍. 

3O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Āīsa̍yā āā, “Nūm ni̍, Sīāāka̍a̍sī Cha̍si̍u̍bī po̍ 
nu̍m ni̍, lā chɔ᷄ŋ mī lā kūɛ̄ nāa̍ Māsāa̍ E̍ha̍a̍sī chu̍a̍ a̍ yōōŋgōo̍ ho̍ō. Lā chō ndu̍ 
kōmāl o̍ fo̍ndā nda̍ tōōsi̍a̍a̍ le̍ mɛ̄ŋnda̍ŋ kēēkōo̍ lo̍ŋ mī mā kūā o̍ fo̍ndāŋ 
māmɛ̄ŋndo̍ mālūāŋ ndo̍, o̍ nɛ̄i̍ wāŋnda̍ ā kēēkū le̍ kɔ̄la̍ŋ o̍ fo̍ndā tōōsīāā lākōlāa̍ 
wo̍. 

4Tē lā kūɛ̄ pɛ̍ lā dīmu̍l ndu̍ māā ō mānda̍ŋ. Ō sīmu̍l kɔ᷅llo̍ yi̍. Sīōōŋīī bi̍ī ndu̍ mī kɔ̄l 
ndɔ̄ɔ̍ ō hīīlu̍ŋ le̍ Māsāā ŋi̍ɔ̍ɔ̍ŋnda̍ ha̍ā le̍. Māsāa̍ Lu̍ɛ̍sīŋ ni̍, pūa̍a̍ Si̍i̍līāā ni̍, a̍ Māsāa̍ 
Pɛ̍kā, tu̍mbe̍ nda̍ dɔ̄ɔ̄nu᷄ŋ ndo̍, ō chō māchūāā mɛ̄ɛ̍ kīlīo̍ŋ ŋ̄ wā nu̍a̍ā o̍ yīŋ ŋ̄mūu̍ŋ 
mī ŋ̄ hīŋ ni̍ŋ le̍ chūwɔ̄ɔ̍ ŋɔ̄ɔ̍ yɛ̍. 

5Tōnya̍ kpe̍e̍kpe̍i̍ i̍ cho̍ ni̍, māā wāŋnda̍ ha̍ā ā yīi̍ nya̍ de̍fo̍o̍ le̍ nya̍ dēlɔ̄ɔ̍ chōo̍. 

6Ā bīī ma̍ dīmu̍la᷅ŋ māā, lā ŋ̄ kɔ̄nu᷅ŋ mī ŋ̄ kɔ̍ de᷅l lɛ̄ŋndē Chu̍dāle̍ŋ chōo̍. Ŋ̄ kɔ̍ to̍sāŋ 
mī sīōōŋīī bɛ̄ndūe̍i̍ bīī wāŋnda̍ Chu̍dā, mī ŋ̄ yēm lɛ̄ŋndē Chu̍dāle̍ŋ mī lē wa̍ le̍ na̍a̍. 
O̍ ko̍ŋ, mī ŋ̄ hɛ̄li̍ po̍ Ta̍bīī wo̍ mī ŋ̄ kɛ̄si̍ ndu̍ Māsāa̍ lo̍ŋ. 

7“Kɛ̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Nyɛ̄ o̍ nyɛ̄, wāŋnda̍ ha̍ā ā kɛ̄ɛ̄si̍a̍a̍ 
ō si᷅m te̍. Ndu̍yɛ̍ ō yɔ̍nūŋ te̍. 

8Kāni̍ fo̍ndōle̍, lɛ̄ŋndē Si̍i̍lūīāle̍ŋ kpo̍u̍ kpāāya̍ ndɔ̄ɔ̍ ko̍ cho̍ Dāma̍si̍kɔ̍ɔ̄ ni̍, o̍ cho̍ 
chi̍e̍e̍ le̍bo᷅llo̍ wo̍. Dāma̍si̍kɔ̍ɔ̄ yɛ̍, kpāāya̍ ndɔ̄ɔ̍ ko̍ni̍ cho̍ Māsāa̍ Lu̍ɛ̍sīŋ ni̍. I̍sɔ̄lūɛ̄ī 
yɛ̍, o̍ wɔ̄sīla̍ŋ be̍le̍ ŋɔ̍mpu᷅m a̍ lā ŋūɛ̍ɛ̍nu̍ bɛ̍ŋgu̍, ō chō hūnɔ̄ɔ̄ wā ō tɛ̄ɛ̄mbāā kpo̍u̍, 
ō ve᷅ lɛ̍ lēlɛ̄ŋ te̍. 

9I̍sɔ̄lūɛ̄ī kpāāya̍ ndɔ̄ɔ̍ kpo̍u̍ ko̍ni̍ cho̍ Sāme̍e̍līāā ni̍, o̍ cho̍ chi̍e̍e̍ le̍bo᷅llo̍ wo̍. 
Sāme̍e̍līāā yɛ̍, kpāāya̍ ndɔ̄ɔ̍ ko̍ni̍ cho̍ Māsāa̍ Pɛ̍kā ni̍. “Tē lā dōu̍ tīīnda᷄ŋ nyāa̍ ō kālā 
ka̍lā o̍ ya̍ ni̍ŋ te̍, lā cho̍ nɔ̍lā mī lā si᷄m te̍.” 

Tāāmāsio̍̍o̍ a̍ Īma̍a̍nūɛl̄ o̍kɔɔ̄̄ 
10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ yōōŋgū chēle̍ŋ nāa̍ Māsāa̍ E̍ha̍a̍sī chu̍a̍, 
sa̍na̍a̍ a̍ wāna̍ su̍a̍ā le̍ Mɛ̄lɛ̄ka̍ wo̍. Mbo̍ dīmūl E̍ha̍a̍sī āā, 

11“Nyu̍na̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ mbō chɔ᷄m nu̍m tāāmāsi̍o̍o̍ a̍ sɔ̄ɔ̍ŋ 
mu᷅ŋ o̍kɔ̄ɔ̄. Ā yɔ̍ŋ bɛ̍ɛ̍ māā tāāmāsi̍ o̍ cho̍ nu̍m chɔ̄m ndo̍, māā sūɛ̍i̍ nɔ̍ mī ī yɔ̄nu̍ŋ 
o̍ fo̍ndāŋ yīŋgi̍lɛ̍i̍ bɛ̍ndōo̍ o̍ wāŋ vīlɛ̍i̍ya̍ lo̍ chi̍e̍e̍ ni̍, ɔ̄ɔ̄ sūɛ̍i̍ nɔ̍ mī ī yɔ̄nu̍ŋ o̍ fo̍nda᷄ŋ 
Mɛ̄lɛ̄ka̍a̍ chōo̍ cho̍o̍ ni̍, nyu̍na̍ ndu̍ mbō chɔ᷄m nu̍m.” 

12Kɛ̍ mi̍ E̍ha̍a̍sī di̍mī āā, “I̍ cho̍ nyu̍nā le̍ tāāmāsi̍ le̍. I̍ ye̍e̍ma̍ mī tɔ̍ɔ̍nda̍ŋ Mɛ̄lɛ̄ka̍ 
Ya̍a̍wɛ̄ɛ̄ le̍.” 

13Mi̍ Āīsa̍yā lo᷅ o̍ ko̍ŋ mbo̍ dīmūl ndu̍ āā, “E̍ha̍a̍sī, lā ya᷄ŋ ni᷅la̍ŋ mī lā tūēī, nya̍ fu̍la̍ 
ha̍ā o̍ pūlāle̍ Dēēve̍le̍ŋ chōo̍ wa̍. Lā tōsa̍ mi̍ wāŋndā chīe̍e̍ya̍ ā sāŋgā a̍ bīūwɔ᷄ŋndo̍. 
Bāā lā yēēma̍ mī lā tōsa̍ mī Mɛ̄lɛ̄ka̍ nūu̍ bɛ̍ɛ̍ ndu̍ sa̍ŋga̍ vɛ̄lɛ̄ a̍ bīūwɔ᷄ŋndo̍? 

14Mɛ̄ɛ̍ ŋ̄ dīmi̍ māā a̍ cho̍ Mɛ̍lɛ̄ka̍ nyūnā le̍ tāāmāsi̍ le̍ yɛ̍, mɛ̄ɛ̍ Māsānɔ̄ɔ̍ Mɛ̄lɛ̄ka̍ pi̍la̍ 
o̍ cho̍ nu̍m tāāmāsi̍o̍o̍ chɔ̄m. Tāāmāsi̍ ko̍ŋ cho̍ ho̍ō ni̍. Wānā la̍nɔ̍ si̍nā wɔ̍ su̍ɛ̍i̍ 
wānā pɔ̍nɔ̍ le̍ wo̍, ō chō yo᷄llo̍ chūā mbō vēlū pōo̍. Po̍ o̍ cho̍ ko̍ŋ vi̍o̍lɔ̄ɔ̄ wo̍ ā chō 
ndu̍ dīōla̍ŋ kē āā, Īma̍a̍nūɛ̄l. 

15Bōōndi̍i̍ pōo̍mbɔ̄ɔ̍ ho̍ō chō hūnɔ̄ɔ̄ sūlɔ̄ɔ̄ mbō sīna̍ ni᷅ŋ īkɛ̄ndɛ̄i̍ a̍ īwɔ̄ɔ̍ŋnde̍ ve̍, nyɛ̄ 
ndɔ̄ dīa̍a̍ wa᷅ ni̍ŋ mɛ̍ɛ̍mā nāūwa̍ŋ a̍ līa̍a̍ŋ ni̍. 

16Kɛ̍ lɔ̍ɔ̍pa̍ mī pōo̍mbɔ̄ɔ̍ ho̍ō ō hu᷄ŋ su᷅l, mbō sīna̍ īkɛ̄ndɛ̄i̍ a̍ īwɔ̄ɔ̍ŋnde̍, māsāā 
ŋi̍ɔ̍ɔ̍ŋāā nya̍ chō ha̍ā sīōōŋnde̍ le̍ nda̍ wa̍, lɛ̄ŋīī ndɛ̄i̍ ī chō wā ī tɛ̄ɛ̄mbāā kpo̍u̍ mī ī 
sīmnu᷄ŋ pɔ᷅mnda̍ŋ. 

17“Nūm ni̍, wānāā nūmnda̍ ni̍, a̍ wānāa̍ fu̍la̍ o̍ yu̍ŋgu̍ lēmāsāa̍ chōo̍ wa̍ ki̍nɛ̍i̍, 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍. Nyɛ̄ pālāā Mɛ̄lɛ̄ka̍ 
tūsī ni̍ŋ nya̍ chōo̍ wo̍, chɔ̍ŋ a̍ te̍le̍ŋ lɛ̄ŋndē I̍sɔ̄lūɛ̍i̍le̍ŋ lē pīɔ̄ūwa᷅ŋ tɛ̍ɛ̄ŋ mi̍ lē sīmnu᷄ŋ 
lɛ᷅ŋnde̍ ī ŋīi̍ŋ, I̍sɔ̄lūɛ̄ī a̍ Chu̍dā wo̍, mbo̍ bīya᷅ŋ a̍ te̍le̍ŋndo̍ ho̍ō, dɛ̍nɛ̍ pa̍lāā wāā 
le̍nde̍ o̍ tu̍l lɔ̍ le̍lɛ᷅ŋ o̍ lēlɛ̄ŋ chōo̍ le̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī Māsāa̍ Āsi̍i̍līāā o̍ 
hi᷅ŋ a̍ pūa̍a̍ ndūa̍a̍ chɔ̄ūwa̍ mbō hu᷄ŋ chi᷅ŋa̍la᷅ŋ nya̍ a̍ sɔ̍ŋgɔ̍ɔ̍. 

18“Tē te̍le̍ŋ ko̍ŋ ō fūūlu̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ pūa̍a̍ chɔ̄ūwa̍ I̍chi̍pi̍ vēēlū o̍ 
hūēīye̍ ni᷄ŋ, a̍ cho̍ ha̍ā māā pēŋgi̍a̍a̍ ku̍ndāā bɛ̄ndū wa̍, mā chɛ᷄ŋ nāa̍ nda̍ chō o̍ 

pēēla̍ le̍vi̍lta̍ŋ kɔ̄ŋgɔ̍ I̍chi̍pī wa̍ mā hīŋ. O̍ ko̍ŋ kɔ̍ɔ̍lī, ō chō pūa̍a̍ chɔ̄ūwa̍ Āsi̍i̍līāā 
vēēlū, pūa̍a̍ cho̍ māā līāā ku̍ndāā bɛ̄ndū wa̍ mā hīŋ. 

19Nda̍ kpo̍u̍ ā chō hūnɔ̄ɔ̄ mā hu᷄ŋ ti̍ū o̍ dɛ̍ŋgbɛ̍la̍ cho̍ o̍ pēmbo᷄ŋ tɛ̄ɛ̄ŋ nda̍ŋ ni᷄ŋ, a̍ o̍ 
būūlūla̍ cho̍ o̍ pōūta̍ŋ tɛ̄ɛ̄ŋ nda̍ŋ ni᷄ŋ, o̍ ko̍ŋ kɔ̍ɔ̍lī, a̍ o̍ fo̍ndāŋnda̍ ŋ̄yɔ̄la̍ŋ, ndu̍yɛ̍ a̍ 
o̍ fo̍ndāŋndā chɔ̄lūa̍a̍ ā kūā di̍o̍la̍ŋ nda̍ŋ kpo̍u̍. 

20“Tē te̍le̍ŋ ko̍ŋ ō fūūlu̍u̍ pɛ̍, Māsānɔ̄ɔ̍ Mɛ̄lɛ̄ka̍ chō Māsāa̍ Āsi̍i̍līāā hīōūwɔ̄ɔ̄ kɔ̄ɔ̄lī 
mbō chūa̍ ndu̍ o̍ Pēē Bɛ̍ndōo̍ Yūfi̍lu̍a̍tīī le̍kɔ̍ɔ̍lī, mbō hīŋ a̍ ndu̍, mbō sīīŋgu̍u̍ ndu̍ 
māā wānā se̍ndīāā, le̍ nya̍ nyɛ̄ pālāā tūsīo̍o̍ chōo̍. Ō chō nya̍ hūnɔ̄ɔ̄ yu̍ŋgu̍lta̍ŋ 
sēndī, mbō sēndi̍ nya̍ sīɛ̍i̍yo̍ŋ, o̍ ko̍ŋ kɔ̍ɔ̍lī, yīīŋndo̍ŋ nya̍ lēkɔ̄ɔ̍ kpo̍u̍ mbō sēndi̍, le̍ 
nya̍ bɛ̄ɛ̄la̍ŋ tɛ̄ɛ̄mbūūwo̍. 

21“A̍ te̍le̍ŋ ko̍ŋ, wāŋndo̍ mɛ̄ɛ̍ le̍ nāū fɔ̍ŋndɔ̍ɔ̍ ō pīlɛ̍ a̍ sāa̍ a̍ ŋīɔ̍ɔ̍ŋ mā lo̍ ndu̍ o̍ bā. 

22Kɛ̍ chɔ̄lūa̍a̍ lo᷅ ndu̍ ni̍ŋ ka̍ŋ o̍ bā wa̍, mɛ̄ɛ̄mā chɔ̄lūāā mā o̍ sɔ̍lā ni̍ŋ o̍ ndā ni᷄ŋ le̍ 
wāa̍ māā nyɛ̄ ndɔ̄ di̍a̍ā wa̍ŋ, mā wā ni̍ŋ ha̍a̍a̍, o̍ he̍ū ni̍ŋ ba̍ le̍ mɛ̄ɛ̄mā chɔ̄lū o̍ 
mɛ̄ɛ̄mā chɔ̄lū mā chēle̍ŋ te̍. Wānā o̍ wānā lo᷅ ni̍ŋ o̍ lɛ̄ŋnde̍ŋ nde᷅ŋ ni᷄ŋ, nda̍ kpo̍u̍ 
nyɛ̄ ndā di̍a̍a̍ ndu̍ wa᷅ ni̍ŋ mɛ̍ɛ̍mā chɔ̄lūa̍ŋ a̍ līa̍a̍ŋ ni̍. 

23“Tē te̍le̍ŋ ko̍ŋ fūūlu̍u̍ pɛ̍, kpe̍le̍la̍ mākīle̍pīi̍la̍ kɛ̍ndɛ̄ kɛ̍ndɛ̄la̍ŋ kpo̍u̍, lā chō hūnɔ̄ɔ̄ 
tāmbu̍. Kpe̍le̍ nɔ̍ ni̍ŋ kīle̍pīi̍ye̍ bɛ̄ŋgu̍la̍ŋ wāa̍ ō pīlɛ̍ lēni᷄ŋ, mbō sōlī ka̍ni̍ŋ hu̍mbu᷄ŋ 
wāa̍ o̍ pi᷅lɛ̍ wo̍, ō chō hūnɔ̄ɔ̄ tāmbu̍, mbō sīmnu᷄ŋ fo̍ndāŋ ŋ̄yɔ̄ɔ̍ kpo̍so̍ŋ. 

24Ō chō sīmnɔ᷄ŋ fo̍ndāŋ dōōsūa̍a̍ ā kūā dōōsūle̍ŋ a̍ chīɔ̄ūlā ndāla̍ŋ, ndu̍yɛ̍ a̍ 
chīŋɔ̍ma̍ nda̍ŋ ndo̍. Lɛ̄ŋnde̍ŋ nde᷅ŋ kpo̍u̍, lē chō hūnɔ̄ɔ̄ tāmbu̍, mī lē sīmnu᷄ŋ 
fo̍ndāŋndā ŋ̄yɔ̄la̍ŋ kpo̍so̍ŋ. 

25Pēmbūŋ wāŋnda̍ nda̍ a̍a̍ to̍sā wa̍lta̍ ŋ̄chīɛ̄ɛ̄la̍ŋ lēcho̍ō wo̍ŋ kpo̍u̍, ŋ̄ chō hūnɔ̄ɔ̄ 
sīmnɔ᷄ŋ fo̍ndāŋndā ŋ̄yɔ̄la̍ŋ, nāa̍ wānā ku̍ē lɛ̍ bɛ̍ɛ̍ le̍ wa̍. Ŋ̄ chō hūnɔ̄ɔ̄ sīmnɔ᷄ŋ nāa̍ 
nāūwa̍ a̍ sāa̍ ā kūā di̍o̍la̍ŋ nda̍.” 

Āīsa̍yā 8 

Mɛl̄ɛk̄a̍ chɔm᷄ po̍ Āīsa̍yā wo̍ māā tāāmāsi ̍
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Chu̍a̍ nyɛ᷅ bānā bānā nda̍ pōōnyīāā cho̍o̍ wo̍ 
mā po̍o̍nyi̍a̍a̍ dīōla̍ŋ ndāŋ lēchōo̍, pōōnyīa̍a̍ la̍ŋ do̍kōlō dōkōlō āā, Māhɛ̄ɛ̄-sīālāl-
hāsība̍sī.” 

2O̍ ko̍ŋ, mi̍ ve̍e̍lū wāŋnda̍ ā ŋīɔ̍ɔ̍ŋ, wānāā wānā nɔ̍lā mā ti̍i̍nda̍ŋ, nda̍ yɔ̍nūŋ ni̍ māā 
Yūla̍yā, wānā so̍līāā lāsa̍lāa̍ nda̍ Sɛ̄kāla̍yā, po̍ Chɛ̄bɛ̄lu̍ɛ̍chīāā wo̍, le̍ mā wa̍ yā īkɛ̄i̍ 
māā lāse̍ī, o̍ dīōla̍ŋ nda᷅ŋ pōōnyīa̍a̍ ni᷄ŋ. 

3Mɛ̄ɛ̍ te̍le̍ŋ ti̍ŋ hīōū, mi̍ la̍a̍ nūu̍ chūā yo᷄llo̍. O̍ ko̍ŋ kɔ̍ɔ̍lī, mbo̍ vīālū wānā pɔ̍nɔ̍ɔ̍. 
Mɛ̄ɛ̍ o̍ ve̍lū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Ke̍ chɛ̄lɛ̄kpɔ̍ɔ̍ ho̍ō dīōla̍ŋ āā, ‘Māhɛ̄ɛ̄-
sīālāl-hāsība̍sī.’ 

4Lɔ̍ɔ̍ pa̍ mī pōo̍mbɔ̄ɔ̍ ho̍ō ō sūl mbo̍ chāā ndēla̍ŋ a̍ kɛ̄kɛ̍la̍ŋ vēēlōo̍, sūl o̍ sūl cho̍ 
Dāma̍si̍kɔ̍ɔ̄ chi̍e̍e̍, ndu̍yɛ̍ a̍ nyɛ̄ o̍ nyɛ̍ cho̍ Sāme̍e̍līāā, Māsāa̍ Āsi̍i̍līāā o̍ cho̍ hūnɔ̄ɔ̄ 
lākɔ̄ŋnɔ᷄ŋ a̍ mu̍ŋ kpo̍u̍.” 

A̍ mɛɛ̄ ̍Māsāa̍ Āsii̍l̍īāā o̍ de᷅l niŋ̍ lɛŋ᷅ndē Is̍ɔl̄ūɛi̍l̍e̍ŋ chōo̍ yɛ ̍o̍kɔɔ̄ ̄
5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

6Mbo̍ dīmūl la̍ āā, “Tē ō wa̍ māā īsɔ̄ɔ̍ pɛ̍, mɛ̄ɛ̍ mɛ̄ŋnda̍ŋ Sīlo̍wā o̍ pēēlo̍ ma̍ hi̍a̍ū 
nu̍a̍ā bɛ̍ɛ̍ŋ bɛ̍ɛ̍ŋ yɛ̍, le̍nde̍ ya̍ I̍ cho̍ wāŋnda̍ ha̍ā māndāa̍ ni̍. Kɛ̍ ma̍ lō o̍ ko̍ŋ ma̍ kɛ̄ɛ̄ 
māndā ya̍ I̍ cho̍ nda̍ wo̍, ma̍ dūāūnu̍ŋ si̍o̍o̍ŋīī bɛ̄ndūe̍i̍ le̍ Māsāa̍ Lu̍ɛ̍sīŋ, nda̍ Māsāa̍ 
Pɛ̍kā, mā nyīīyā kpa᷅kpā a̍ sīōōŋīī ndɛ̄i̍. 

7Le̍ he̍ī, I̍ cho̍ tōsā mī Māsāa̍ Āsi̍i̍līāā nda̍ pūa̍a̍ ndūa̍a̍ chɔ̄ūwāā kpāāyāā bɛ̍ndūa̍a̍ 
ā hu᷄ŋ de᷅l nda̍ chōo̍. Mɛ̄ɛ̍ mɛ̄ŋmā hūna᷄ŋ mā chāŋ nu̍a̍ā o̍ Pēē Bɛ̍ndōo̍ Yūfi̍lu̍a̍tīī mī 
mā hīŋ a̍ kpāāyā bɛ̍ndōo̍ yɛ̍, le̍nde̍ nda̍ hūŋ ni̍ŋ ni̍. Mɛ̄ɛ̍ mɛ̄ŋnda̍ŋ mā hūŋ nu̍a̍ā 
hūnɔ̄ɔ̄ bɛ̄ndōo̍ o̍ pēēlo̍, mī mā tīu̍ a̍ o̍ kɔ̄ŋgɔ̍la̍ŋ kpo̍u̍ yɛ̍, le̍nde̍ pūa̍a̍ chɔ̄ūwa̍ 
Āsi̍i̍līāā a̍ hu᷅ŋ ni̍ŋ ni̍, mā tīu̍ bā o̍ bā fe̍e̍. 

8Ā chō hūnɔ̄ɔ̄ mā hu᷄ŋ mi̍ōl lɛ̄ŋndē Chu̍dāle̍ŋ chɔ̍ŋgɔ̍mu̍, mɛ̄ɛ̍ mɛ̄ŋmā hūna᷄ŋ mā 
chūā nu̍a̍ā fo̍ndāa̍, mī mā lo̍ hūnɔ̄ɔ̍ mī mā bīī wāŋnda̍ o̍ bo̍lōla̍ŋ kpe̍ŋ yɛ̍.” 

Ō nda̍ vēēlū āā Īma̍a̍nūɛ̄l wo̍, ya̍a̍mɔ̍ɔ̍wa̍ ha̍ā ā chō hūnɔ̄ɔ̄ lɛ̄ŋndē ndɔ̄le̍ŋ chūā 
kpo̍u̍, chɔ̍ŋ kpe̍ŋgēi̍ pīlɛ̍i̍ mbō kūɛ̄ kpēŋgēi̍ pīlɛ̍i̍. 

9Nya̍ wāŋnda̍ o̍ lɛ̄ŋnde̍ ni᷄ŋ, mɛ̄ɛ̍ o̍ mɛ̄ɛ̍ nya̍ yēēma̍ le̍ bɛ̄ɛ̄ndīa̍ŋndo̍ pɛ̍, lā bɛ̄ɛ̄ndi̍a̍ŋ 
le̍ sɔ̍ŋgɔ̄ɔ̍. Kɛ̍ lā sīna̍ māā lā chō hūnɔ̄ɔ̄ wā ā tɛ̄ɛ̄mbāā kpo̍u̍. Lā ya᷄ŋ ni᷅la̍ŋ, nya̍ 
wāŋnda̍ o̍ lɛ̄ŋīī lēvīlle̍ ni᷄ŋ kpo̍u̍ mī lā tūēī. Lā bɛ̄ɛ̄ndi̍a̍ŋ kpe̍e̍kpe̍i̍ le̍ sɔ̍ŋgɔ̄ɔ̍. Kɛ̄ 
ndu̍yɛ̍ mɛ̄ɛ̍ o̍ mɛ̄ɛ̍ nya̍ bɛ̄ɛ̄ndi̍a̍ŋ, lā chō hūnɔ̄ɔ̄ wā ā tɛ̄ɛ̄mbāā. Lā bɛ̄ɛ̄ndi̍a̍ŋ 
kpe̍e̍kpe̍i̍, kɛ̄ lā sīna̍ māā lā chō wā ā tɛ̄ɛ̄mbāā kpo̍u̍. 

10Lā cha᷄l mī lā tūu̍ nyɛ̄ kɛ̄ndɛ̍ī. Kɛ̄ ndu̍yɛ̍ nyɛ̄ o̍ nyɛ̄ nya̍ tūu̍, fo̍ndō fu̍u̍ ko̍ni̍, lā cho̍ 
ba̍ tīū le̍. Kɛ̄ɛ̄sīāā o̍ kɛ̄ɛ̄sīāā nya̍ nɔ̄ pɛ̍, lā kɛ̄ɛ̄si̍a̍a̍. Kɛ̄ lā sīna̍ māā nyɛ̄ o̍ nyɛ̄ nya̍ 
kɛ̄ɛ̄si̍a̍a̍ ō cho̍ la̍si̍si̍ le̍, fo̍ndōle̍, Mɛ̄lɛ̄ka̍ chō a̍ na̍a̍ lātūlu̍. 

Mɛl̄ɛk̄a̍ sīla̍ wāna̍ su̍a̍ā le̍ Mɛl̄ɛk̄a̍ wo̍ 
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ ā kpāāya̍ ndɔ̄ bɛ̍ndōo̍, mbo̍ 
sīlā ya̍ māā ya̍ I̍ tu̍āl nɛ̄i̍ wāŋnda̍ ā pīli̍a̍a̍ ā chō chōo̍ wo̍ kɔ̄ɔ̄lī le̍. Mbo̍ dīmūl la̍ āā, 

12“Nyɛ̄ o̍ nyɛ̄ wāŋnda̍ ha̍ā ā chūa̍ pɛ̍ māā de̍fe̍ yi̍yāā, nūm chu̍ā ndu̍ māā de̍fe̍ yi̍yāā 
le̍. Nyɛ̄ o̍ nyɛ̄ sīōōŋnde̍ wa̍ nda̍ pɛ̍ le̍ ndu̍, nūm sīōōŋīī bi̍ī nu̍m le̍ ndu̍ le̍. Sɔ̄ɔ̍ŋ nda̍ 
wo̍ wo̍ bɛ̄ndōo̍ pɛ̍, nūm wo᷅ mu̍ŋ te̍. 

13Lo̍o̍nu̍ŋ māā ya̍ Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, māā Mɛ̄lɛ̄ka̍ dīāndāa̍ ya̍ I̍ 
cho̍ ni̍. Ya̍ ŋ̄ nɔ̄ ni̍ mā wo̍. Le̍ ya̍ sīōōŋīī bɛ̄ndūe̍i̍ nɔ̄ ni̍ mī ī wa̍ nu̍m. 

14O̍ ko̍ŋ, mī ya̍ Mɛ̄lɛ̄ka̍ mānda̍ nu̍m. Kɛ̍ wānāā ku̍ndālā tīɔ̍ɔ̍ŋnda̍ ha̍ā, nda̍ yɔ̍nūŋ 
ni̍ māā I̍sɔ̄lūɛ̄ī a̍ Chu̍dā, I̍ wa᷅ ni̍ŋ ma̍wa̍ā a̍ nda̍ mɛ̄ɛ̍ pōū wāŋnda̍ ā kēī ho̍ō bōŋīla̍ŋ 
le̍ te̍le̍ŋ o̍ te̍le̍ŋ ndo̍ ō chō yɛ̍. 

15Mɛ̄ɛ̍ pōūwo̍ ō wā nu̍a̍ā le̍ te̍le̍ŋ o̍ te̍le̍ŋ wāŋnda̍ chō ndu̍ kēīyo̍ kōōnda᷅ŋndo̍ mā 
dēlī yɛ̍, le̍nde̍ ya̍ I̍ wa᷅ ni̍ŋ a̍ nda̍ ni̍. I̍ wa᷅ ni̍ŋ ma̍wa̍ā yāŋɔ̄ɔ̄le̍ŋ le̍ wāŋnda̍ 
Chūlu̍sɛ̄lɛ̄m. Ndu̍yɛ̍ wāŋnda̍ Chūlu̍sɛ̄lɛ̄m a̍ cho̍ hāū o̍ yāŋɔ̄ɔ̄le̍ŋ nde᷅ŋ.” 

Sīlāa̍ a̍ wāŋ vīlɛi̍y̍a̍ dīōmndo̍ nyūnāa̍ o̍kɔɔ̄ ̄
16Nya̍ bu̍ɛ̍īyāā nīa̍a̍, nya̍ nɔ̍ ni̍ mī lā mānda̍ yōōŋgūlā Mɛ̄lɛ̄ka̍ ke̍ nya̍ la᷅ŋ nda᷅ŋ nyɛ̄ 
kɛ̄ndɛ̄ kpi̍ŋ. Ndu̍yɛ̍, pɛ̄ɛ̄kūla̍ŋ nda᷅ŋ lā wa̍ nya̍ tɛ̄ɛ̄ŋ lɔ̍ɔ̍ o̍ lɔ̍ɔ̍. 

17Mi̍ chē bɛ̍ɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ fa̍ŋā hɔ̄lāā ndūa̍a̍ o̍ yu̍ŋgu̍ Che̍kɔ̍pū wo̍ ni̍, kɛ̍ I̍ 
cho̍ tōfā nāa̍ ndu̍ chu̍a̍. I̍ cho̍ tīīnda᷄ŋ nūu̍ dɔ̄wɔ̄ɔ̄ o̍ ndu̍ ni̍ŋ. 

18Mi̍ che᷄ŋ ya̍ na̍a̍ chūāūwāā Mɛ̄lɛ̄ka̍ ke̍ ya̍ wa̍. Mɛ̄lɛ̄ka̍ Ya̍a̍wɛ̄ɛ̄, o̍ nɔ̍ kpāāyāa̍ kpo̍u̍, 
mbo̍ wā īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍ o̍ Pēmbīī Sa̍a̍yɔ̄ŋnde̍ chōo̍ wo̍, ō yɔ᷄ŋ 
na̍a̍ le̍ mī ŋ̄ wa̍ nāa̍ wāŋnda̍ I̍sɔ̄lūɛ̄ī chu̍a̍ māā tāāmāsi̍la̍ ndɔ̄. 

19Kɛ̍ tē wāŋnda̍ bīī pɛ̍, ā dīmu̍l nya̍ māā nya̍ nyūna̍ wa̍nāā vīāmāā lāyāwāa̍, a̍ 
wānāā ŋ̄wāŋ vīlɛ̍i̍ya̍, a̍ māndi̍a̍a̍, le̍ mā dīmu̍l nya̍ yōōŋgūla̍ŋ. Vɛ᷅ wāŋnda̍ ā nyu̍nā 
Mɛ̄lɛ̄ka̍ ndāa̍ dīōm te̍? Vɛ᷅ mā kūɛ̄ wāŋ vīlɛ̍i̍ya̍ dīōmndo̍ nyūnāa̍ le̍ wānāa̍ cho̍ 
yōōmū wa̍? 

20Lā chu̍a̍ pɛ̍ɛ̍kūla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ, ndu̍yɛ̍ mī lā wa̍ o̍ chɛ̄la᷅ŋ o̍ to̍sa̍ a̍ nya̍ wo̍ 
chōo̍. Lā ya᷅ŋ nīla̍ŋ o̍ nyɛ̄ wānāā ŋ̄wāŋ vīlɛ̍i̍ya̍ a̍ nyɛ̄ wānāā vīāmāā lāyāwāa̍ ā 
dīmūl nya̍ wo̍ le̍, fo̍ndōle̍, nyɛ̄ o̍ nyɛ̄ nda̍ dīmu̍l nya̍, ō fe̍ŋa̍ nya̍ dɛ̍nɛ̍ pa̍lāa̍ chōo̍ 
le̍. 

A̍ te̍le̍ŋ dɛn̍ɛ ̍pa̍lāa̍ o̍kɔɔ̄ ̄
21Te̍le̍ŋ cho̍ fūūlūū, kɔ̄lta̍ŋ lā chō hūnɔ̄ɔ̄ wāŋnda̍ tāmbu̍, ndu̍yɛ̍ mī yīmā bɛ̄ndūa̍ŋ 
mā bīī wāŋnda̍. Wāŋnda̍ wā ni̍ŋ he̍e̍lōo̍ mā tūūsū o̍ lɛ̄ŋnde̍ŋ nde᷅ŋ ni᷄ŋ. Yīa̍a̍ŋ mā 
wā ni̍ŋ nda̍ kīndīlāa̍, o̍ ko̍ŋ kɔ̍ɔ̍lī, mā dɔ̄ɔ̄nu̍ŋ tu̍mbe̍, mā yēi̍ Māsa̍ ndā bɛ̍ndōo̍ a̍ 
Mɛ̄lɛ̄ka̍ ndāa̍. Ā hēēlū ni̍ŋ hɔ᷅lla̍ chōo̍ 

22mā tūsi̍ lɛ̄ŋ, kɛ̍ ā sɔ̍lā ni̍ŋ pɛ̍ŋgī o̍ pɛ̄ŋgī le̍. Sɔ̄ɔ̍ŋ dɛ̍nɛ̍ pa̍la̍ŋ, a̍ sɔ̄ɔ̍ŋ kɔ̄l tāmbɛ̍i̍ 
yo̍ŋ, o̍ ko̍ŋ kɔ̍ɔ̍lī a̍ sɔ̄ɔ̍ŋ kpūndɛ᷅ŋ bɛ̄ndo᷄ŋ, mu̍ŋ ko̍ni̍ ŋ̍ wa᷅ ni̍ŋ nda̍ ŋ̄ bālāā ni̍. Ā chō 
hūnɔ̄ɔ̄ wā ā nyīndāā o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ. 

Āīsa̍yā 9 

Māsāa̍ Bɛn̍dōo̍ le̍ Is̍ɔl̄ūɛī̄ o̍ sīɔd̄īi ̍lāchīo̍o̍ niŋ᷄ 
1Kɛ̍ ndu̍yɛ̍, wānāa̍ cho̍ ha̍ā o̍ dɛ̍nɛ̍ pa̍lāa̍ bɛ̄ndōo̍ ni᷄ŋ nda̍, nyūmmā tīŋgīsi̍ma̍ nda̍ 
chō ni᷄ŋ nda̍ŋ, mā chō hūnɔ̄ɔ̄ fāŋa᷄ŋ. O̍ pāāndōo̍ ni᷄ŋ, mi̍ Mɛ̄lɛ̄ka̍ ndu̍ o̍o̍ tɛ̍ɛ̍mbūū 
lɛ̄ŋndē Sɛ̍bu̍lɔ̄ŋnde̍ŋ a̍ lɛ̄ŋndē Nāfi̍ta̍līīle̍ŋ lābɛ̄ɛ̄. Kɛ̍ o̍ sīɔ̄dīi̍ lāchīo̍o̍ ni᷄ŋ, wāŋnda̍ 
o̍ lɛ̄ŋndē Kāli̍līle̍ŋ ni᷄ŋ, a̍ cho̍ a̍ chu̍ū le̍ wa̍, a̍ cho̍ ha̍ā Chɔ̍ɔ̍dāŋ le̍e̍lōo̍ o̍ nɛ̄i̍ ku̍ɛ̄ o̍ 
Pēe̍ Mɛ̄ŋmā Īhɛ᷄llo̍ wa̍, Mɛ̄lɛ̄ka̍ chō tōsā mā hu᷄ŋ sɔ̍lā vɛ̄lɛ̄ bɛ̄ɛ̄le̍ bɛ̍ndūle̍ŋ. 

2Wānāa̍ cho̍ ha̍ā o̍ nyūmnda̍ŋ ni᷄ŋ nda̍, ā chō nyɛ̄ wa̍wo̍ŋ bɛ̍ndōo̍ chɔ̄. Wānāa̍ cho̍ 
ha̍ā o̍ nyūmnda̍ŋ ni᷄ŋ mi̍ pīɔ̍mndo̍ wā nda̍ bɛ̄lū bɛ̄lūūwo̍ wa̍, nyɛ̄ wa̍wo̍ŋndo̍ chō 
nda̍ tēŋga̍ chōo̍. 

3O̍o̍ Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍ mi̍ lɛ̄ŋnde̍ŋ nde᷅ŋ lē chɔ̄ɔ̄lu᷄ŋ, ndu̍yɛ̍ ma̍ tōsā mi̍ 
wāŋnda̍ ha̍ā ā chɔ̄ɔ̄lū kɔ̄l nāŋɔ̄ɔ̍ ta̍u̍ ta̍u̍. Ā na᷄ŋ kɔ̄l ta̍u̍ ta̍u̍, fo̍ndōle̍, le̍ nyɛ̄ ŋ̄ tōsa̍ a̍ 
nda̍ wo̍. Mɛ̄ɛ̍ wāŋnda̍ ā wā nu̍a̍ā chīɔ̄ɔ̄ŋ nda᷄ŋ kōwɔ̄ɔ̍, mā wa̍ kɔ̄l kɛ̄ndɛ̄ bɛ̄ndōo̍ 
tōsāa̍ yɛ̍, le̍nde̍ nda̍ na᷄ŋ kɔ̄l ni̍. Mɛ̄ɛ̍ pūa̍a̍ chɔ̄ūwa̍ ā wā nu̍a̍ā nyɛ̄m nda̍ pūŋga̍ o̍ 
chɔ̄ūwo̍ wo̍ŋ pīɔ̄ūvi̍āŋndo̍ mā wa̍ kɔ̄l kɛ̄ndɛ̄ bɛ̄ndōo̍ tōsāa̍ yɛ̍, le̍nde̍ nda̍ na᷄ŋ kɔ̄l 
ni̍. 

4Fo̍ndōle̍, wōlɔ̄ɔ̄ o̍ wōlɔ̄ɔ̄ lūsu̍l wa̍ nda̍ o̍ lēbōl, ndu̍yɛ̍ a̍ sāŋgā o̍ sāŋgā nda̍ wa̍ ni᷄ŋ, 
a̍ bīyɔ̄ɔ̄ o̍ bīyɔ̄ɔ̄ wɔ̄ɔ̍ŋ nda̍ wa̍ nda̍, ma̍ fāŋā nda̍ la̍ŋ chōo̍ kpo̍u̍, mɛ̄ɛ̍ ŋ̄ tōsa̍ sīndɛ̄, 
bōōndi̍i̍ ŋ̄ yēm Mi̍dīāŋnda̍ ve̍ yɛ̍. 

5Kɔ̄vɛ̄i̍la̍ pūa̍a̍ chɔ̄ūwa̍ ā wōōnūŋ le̍ sɔ̍ŋgɔ̄ɔ̍ la̍ŋ ni̍, dōmāla̍ chɔ̄ūlā nda̍ wōōnūŋ a̍ 
kōo̍wa̍ŋ mā sūūna᷄ŋ ndo̍ŋ kpo̍u̍ la̍ŋ ni̍, la̍ŋ kpo̍u̍ lā chō hūnɔ̄ɔ̄ wā lā vīāūwāā o̍ yīŋ 
mī lā ŋūɛ̄. 

6Kāni̍ fo̍ndōle̍, le̍ na̍a̍ chɛ̄lɛ̄kpɔ̍ɔ̍ ō chō wā ō vīāla᷄ŋ ni̍. O̍ nāa̍ lo̍ pōo̍ ho̍ō ō chō wā 
ō yɔ̄ŋgāā ni̍. Ndu̍ cho̍ wā Māsāa̍ wānāā Ndūa̍a̍ chōo̍ ni̍. Dīōlā ndɔ̄la̍ŋ la̍ wa᷅ ni̍ŋ ni̍ 
āā, “Wānā nyɔ̍ɔ̍lāā kɔ̄ndɔ̄fi̍li̍ bɛ̄ndōo̍,” “Mɛ̄lɛ̄ka̍ nɔ̍ kpāāyāa̍ kpo̍u̍ wo̍,” “Fi̍nyāa̍ o̍ 
cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍,” “Māsa̍ kɔ̄l nyūlōo̍.” 

7Māsāle̍ ndɔ̄le̍ŋ, lē wā ni̍ŋ kpa̍a̍yāa̍ sɔ̄lāa̍ le̍ te̍le̍ŋ o̍ te̍le̍ŋ, ndu̍yɛ̍, mī kɔ̄l nyūlōo̍ ō 
wa̍ hīōūwɔ̄ɔ̍ lāchī a̍ wāa̍ o̍ Māsāle̍ ndɔ̄le̍ŋ bɛ̄ŋgu̍ le̍ pɛ̄ŋgu̍ o̍ pɛ̄ŋgu̍, mɛ̄ɛ̄lu̍la̍ bɛ̍ɛ̍ la̍ 
ve᷅ ni̍ŋ le̍. Ndu̍ cho̍ wā Māsāa̍ o̍ fōōfo̍ Dēēve̍ wo̍ ni̍, mbō cha᷄l o̍ kpe̍ŋgbe̍i̍ lēmāsa̍ 
Dēēvi̍o̍o̍ chōo̍. 

Ō chō tōsā mī Māsāle̍ ndɔ̄le̍ŋ lē sīmnu᷄ŋ Māsāle̍ kpāāyā, fo̍ndōle̍, ō wā ni̍ŋ Ma̍sā 
sa̍kpō, ndu̍yɛ̍ mbō wa̍ Māsa̍ dīmi̍ tōnya̍a̍ wāŋnda̍ tɛ̄ɛ̄ŋ, chɔ̍ŋ te̍le̍ŋndo̍ ho̍ō ha̍a̍a̍ 
mbō kūɛ̄ a̍ le̍ fɛ̍ɛ̍ŋ a̍ fɛ̍ɛ̍ŋ. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, kpāāya̍ 
ndɔ̄ɔ̍ ndu̍ cho̍ he̍ī tōsā ni̍. 

Mɛl̄ɛk̄a̍ Ya̍a̍wɛɛ̄ ̄cho̍ Is̍ɔl̄ūɛi̍ ̍nyɛ ̄pālāa̍ tūsī chōo̍ 
8Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋ yōōŋgōo̍ a̍ yu̍ŋgu̍ Che̍kɔ̍pū wo̍ o̍kɔ̄ɔ̄. Yōōŋgū o̍ yɔ̍ŋ ndo̍ cho̍ 
ni̍, māā ō chō nda̍ yāmɛ̍i̍ kīlūl le̍ nda̍ nyɛ̄ pālāa̍ tūsīo̍o̍ chōo̍. 

9Ndu̍yɛ̍ wāŋnda̍ I̍sɔ̄lūɛ̄ī kpo̍u̍, a̍ wāŋnda̍ Sāme̍e̍līāā chi̍e̍e̍ bɛ̍ɛ̍, ā chō yōōŋgōo̍ ho̍ō 
tūēīyɔ̄ɔ̄. Wāŋnda̍ ha̍ā ā lo̍ o̍ ko̍ŋ ma̍ dūāūnu᷄ŋ yo̍ŋgāa̍, ma̍ wā hēēlɔ᷄ŋndo̍ mā dīmī 
āā, 

10“Tāŋgūlta̍ ko̍o̍mbi̍a̍a̍ la̍ŋ, a̍ kpi̍līki̍o̍ŋ la̍ wa̍ lā tāŋgūlāā ni̍. Kɛ̍ ŋ̄ chō ni᷅ŋ nda̍ŋ 
mīŋgī tāŋgūl a̍ pōūta̍ŋ kpo̍sōŋ. Yɔ̄mīī nda̍ kīli̍ ki̍li̍ ve̍, yɔ̄mīī si̍ka̍mɔ̄ɔ̄ve̍ wa̍ ke̍ŋ ni̍, 
kɛ̍ yɔ̄mīī si̍dāā ī kɛ̄ndɛ̄ kɛ̍ndɛ̄i̍, ndi̍ na̍a̍ ŋ̄ chō ni᷅ŋ mīŋgī sɔ̍ŋgɔ̍ ko̍ŋ ni̍.” 

11Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ ya̍a̍mɔ̍ɔ̍wa̍ kɔ̄lta̍ŋ sɛ̄ɛ̄mbīāā ni᷄ŋ le̍ hūnɔ̄ɔ̍ 
sɔ̍ŋgɔ̄ɔ̍ a̍ nda̍. Ō tōsa̍ mi̍ ya̍a̍mɔ̍ɔ̍wa̍a̍ ndāa̍ ā yūsā kɔ̄lta̍ŋ le̍ hūnɔ̄ɔ̍ sɔ̍ŋgɔ̍ɔ̍ a̍ nda̍. 

12Pūa̍a̍ chɔ̄ūwa̍ Si̍i̍līāā nda̍ chō bā pāa̍le̍ŋ lē chāŋndo̍, mī pūa̍a̍ Fīli̍i̍tīāā nda̍ wā bā 
pāa̍le̍ŋ lē dēllo̍. Nda̍ kpo̍u̍, ā chō ā bɛ̄ɛ̄ndīa̍ŋnda̍ le̍ nda̍ hūnɔ̄ɔ̍ kēlēŋā chīīyo̍, mɛ̄ɛ̍ 

yɛ̍lɔ̄ɔ̍ o̍ kānyā nu̍a̍ā sōndōo̍ le̍ nyɔ̄ɔ̍ kēlēŋā mīōlɔ̄ɔ̍ yɛ̍. Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ 
pɔ̍lu̍l lɔ̍ bɛ̍ɛ̍ kɔ᷅l te̍. Bāa̍ chō wɔ̄ ndu̍ ō hēēlāā chōo̍ cho̍o̍ le̍ nda̍ chɔ̄ɔ̄lōo̍ sōŋɔ̄ɔ̍. 

13Mɛ̄lɛ̄ka̍ lo̍ o̍ ko̍ŋ mbo̍ sūāŋ wāŋnda̍ I̍sɔ̄lūɛ̄ī le̍ nyɛ̄ nda̍ tōsa̍ wo̍, kɛ̍ a̍ ko̍ŋ kpo̍u̍, 
wāŋnda̍ I̍sɔ̄lūɛ̄ī a̍ chɛ̍l mā mūli̍ŋ nāa̍ ndu̍ chu̍a̍ le̍. Ā chɛ᷄l mā mīīŋgu̍ Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ o̍ ībūŋ te̍. 

14Le̍ he̍ī, o̍ pāa̍le̍ŋ lē pīlɛ̍ ni̍ŋ kpe̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ chīī a̍ I̍sɔ̄lūɛ̄ī, 
kāndɔ᷄ŋndo̍ a̍ o̍ bōlle̍ŋ mbō tōl a̍ mātōū. Mɛ̄ɛ̍ nda̍ wā nu̍a̍ā yɔ̄mndo̍ fāŋāa̍, tē ā kīli̍ 
lɛ̄ūwo̍ŋ pɛ̍, ā kēŋ ni̍ko̍ yɔ᷅m kālāa̍ yɛ̍, le̍nde̍ i̍ yɔ̍nūŋ ni̍ŋ a̍ nda̍ ni̍. 

15I̍sɔ̄lūɛ̄ī, bōllē ndɔ̄le̍ŋ le̍ cho̍ wāŋ bɛ̄ndūa̍a̍, a̍ wānāa̍ pɛ̍lnu᷄ŋ la̍di̍o̍ wa̍ ni̍. Tūmndo̍ 
cho̍ yɛ̄, wānāa̍ su̍a̍ā le̍ Mɛ̄lɛ̄ka̍ wa̍ ni̍, a̍ pɛ̍ɛ̍kū wa᷅ŋnda̍ pɛ̄ɛ̄kūlā lāchōōwā la̍ŋ nda̍. 

16Wānāa̍ cho̍ wāŋnda̍ ha̍ā chīla̍ŋnda̍, nda̍ pa̍la̍ wāŋnda̍ ha̍ā ni̍, ma̍ fāŋā nda̍ o̍ nɛ̄i̍ 
tōnya̍a̍ chōo̍. Ndu̍yɛ̍ wānāā nda̍ fāŋa̍ ha̍ā o̍ nɛ̄i̍ tōnya̍a̍ chōo̍ wa̍ ki̍nɛ̍i̍, ā sɔ̄la̍ dɛ̍nɛ̍ 
pa̍lāā bɛ̄ndōo̍. 

17Le̍ he̍ī, chūāā pīāāndūa̍a̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍ bɛ̍ɛ̍, Māsānɔ̄ɔ̍ Mɛ̄lɛ̄ka̍ ni᷄ŋ 
ndɛ̍ kɔ̍l a̍ nda̍ le̍. Vīi̍ya̍a̍ nɔ̍ lɛ̍ ŋ̄ kālā a̍ ŋ̄fi̍nyā le̍ wa̍ ni̍, wāŋ lāāndūāā pīāāndāā ndāa̍ 
ā vī wa̍ ni̍, nda̍ bɛ̍ɛ̍ īnyīɛ̍ɛ̍ o̍ īnyīɛ̍ɛ̍ Mɛ̄lɛ̄ka̍ tu̍i̍i̍nūŋ ni̍ŋ nda̍ le̍. Kāni̍ fo̍ndōle̍, wānā 
o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, ā cho̍ wa̍nāa̍ Mɛ̄lɛ̄ka̍ le̍, wānāā dɛ̍nɛ̍ wɔ̍ɔ̍ŋnda̍ 
nda̍ chō ni̍. Nda̍ kpo̍u̍ wānāā lāchōōwāa̍ nda̍ chō ni̍. 

18Dɛ̍nɛ̍ wɔ̍ɔ̍ŋ wāŋndā chīe̍e̍ya̍ ā tōsā wo̍, mɛ̄ɛ̍ yīŋnde̍ŋ le̍ kāndūŋ nu̍a̍ā lē pɔ̄mbɔ̄ 
yɛ̍, le̍nde̍ o̍ ka̍ndūŋ ni̍. Kāndɔ̄ɔ̍ a̍ bīllo̍ mī lē lo̍ kɔ̄la̍ŋ mī lē chīi̍ yɔ̄mīī bānā bānɛ̄i̍ 
lōmɔ̄ɔ̍, o̍ ko̍ŋ kɔ̍ɔ̍lī, mī lē sāa̍ yɔ̄mīī bɛ̄ndūe̍i̍ o̍ yōndōlā bɛ̄ndūla̍ŋ ni᷄ŋ, mī lē kīndu᷄ŋ 
ki̍ndɔ᷄ŋndo̍ pīla̍. Mī ku᷄mnde̍ ī kīnda̍ŋ tu̍a̍ŋ bɛ̍ndū. 

19Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ō dɔ̄ɔ̄nu᷄ŋ tu̍mbe̍ o̍ ka̍lā ka̍lā. Tu̍mbe̍ ndɔ̄ɔ̍ 
mɛ̄ɛ̍ yīŋndē bɛ̄ndūle̍ŋ lē chō nu̍a̍ā yɛ̍, le̍nde̍ o̍ cho̍ ni̍. Wāŋnda̍ o̍ lɛ̄ŋnde̍ŋ nde᷅ŋ ni᷄ŋ 
kpo̍u̍, ō chō nda̍ hūnɔ̄ɔ̄ chīī a̍ tu̍mbe̍ ndɔ̍ cho̍ māā lēyīŋ ndo̍. Wānā o̍ wānā nɔ̍lā 
ni̍ŋ mbō chīīndi̍a̍a̍ wānāyɛ̍ī ndūɛ̍i̍ o̍ tu̍mbe̍ ko̍ŋ ni᷄ŋ te̍. 

20Yīmā bɛ̄ndūa̍ŋ mā chō hūnɔ̄ɔ̄ dēlɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ kpo̍u̍. Wāŋnda̍ wā ni̍ŋ 
ba̍lɔ̄ɔ̍, nyɛ̄ dīāā o̍ nyɛ̄ dīāā nda̍ sāālu̍ŋ wa᷅ŋndo̍ o̍ bā pɛ̍, ā pōōnda̍ ā dē. Kɛ̍ a̍ ko̍ŋ 
kpo̍u̍, yīa̍a̍ŋ mā wā ni̍ŋ nda̍ nɛ̄īyo̍. Yīa̍a̍ŋ mā kīndū ni̍ŋ wa᷅ŋnda̍ te̍i̍, mā mūli̍ŋ 
chu̍a̍u̍wāā ndāa̍ nda̍ vēlū wa̍ dīūwo̍ mā dīā. 

21Yu̍ŋgu̍ Mānāa̍sē wo̍ a̍ hūŋ ni̍ŋ mā hu᷄ŋ sɔ̍ŋgā a̍ yu̍ŋgu̍ E̍fi̍lūēmndo̍. Ndu̍yɛ̍ mī 
yu̍ŋgu̍ Mānāa̍sē wo̍ nda̍ yu̍ŋgu̍ E̍fi̍lūēmndo̍ ā hu᷄ŋ dɔ̍u̍nu᷄ŋ na̍a̍ pi᷅lɛ̍ mā sɔ̄ŋga̍ a̍ 
wāŋnda̍ Chu̍dā. Kɛ̍ a̍ ko̍ŋ kpo̍u̍, tu̍mbe̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ nda̍ wo̍, kɔ̄l 
ndɔ̄ɔ̍ ō pɔ̍lūl lɔ̍ le̍. Bāa̍ wā wɔ̍ ndu̍ ō hēēlāā chōo̍ cho̍o̍ kɛ᷅ le̍ nda̍ chɔ̄ɔ̄lōo̍ sōŋɔ̄ɔ̍. 

Āīsa̍yā 10 



1465 

 

 
Kisi Bible Quick 

© 2013 Bible Society in Liberia. 
 

 
 

 

1Dɛ̍nɛ̍ pa̍lāa̍ chō le̍ nya̍ wāŋnda̍ ha̍ā, nya̍ cho̍ ha̍ā sāwāla̍ lāka̍fāla̍ŋ dɔ̄wɔ̄ɔ̍ le̍ 
wāŋnda̍ wa̍, nya̍ cho̍ ha̍ā sāwāla̍ŋ dɔ̄wɔ̄ɔ̍ le̍ mɛ̄ɛ̍ nya̍ lōōkū wa᷅ŋnda̍ nyɛ̄ pālāa̍ tūsī 
chōo̍ yɛ̍ wa̍. 

2Le̍ wānāā tāmbɛ̍i̍ya̍ di̍la̍ ndāla̍ŋ tūŋɔ̄ɔ̍, ndu̍yɛ̍, wānāa̍ nɔ̍ nyɛ᷅ o̍ nyɛ̄ le̍ wa̍, mī lā 
tōsāl nda̍ ka̍fāla̍ŋ o̍ ko̍tīi̍la̍ŋ ni᷄ŋ. O̍ ko̍ŋ kɔ̍ɔ̍lī, wāŋ lāāndūāā pīāāndāā ndāa̍ ā vī 
wa̍, a̍ vi̍i̍ya̍ a̍ nɔ̍ lɛ̍ ŋ̄fi̍nyā le̍ wa̍, mī lā chɛ̄l mī wāŋnda̍ pōōndīāā nyɛ᷅m ndāa̍ŋ mā 
dīā mu̍ŋ o̍ ka̍fāla̍ŋ chōo̍, nyɛ̄ kōŋ nya̍ chō sāwāla̍ŋ nda᷅ŋ dɔ̄wɔ̄ɔ̍ ni̍. 

3Nya̍ wāŋnda̍ ha̍ā, tē pāa̍le̍ dɛ̍nɛ̍ pa̍lāālē bɛ̍ndūle̍ŋ lē fūūlu̍u̍ pɛ̍, pāa̍le̍ kpūndɛ̍ 
bɛ̄ndu̍ cha᷅ŋ ni̍ŋ o̍ lɛ̄ŋndē lēvīlte̍ŋ ni᷄ŋ ndo̍ ō tūāl ni̍ŋ nya̍ chōo̍ le̍ŋ, ō yɛ̄ɛ̍nɛ̍ nya̍ yɔ̄ŋ 
yɛ̍ ni̍ŋ? Nāa̍ nɛ̄ɛ̍nɛ̍ chu̍a̍ nya̍ kūā yɛ̍ ni̍ŋ le̍ mbō māla̍ nya̍? Kūɛ̍ɛ̍nɛ̍ nya̍ mɛ̄ī yɛ̍ ni̍ŋ 
su̍ltā nyāla̍ŋ? 

4Lā sɔ̍lā ni̍ŋ ma̍lā o̍ mālā o̍ pāa̍le̍ le̍ŋ chōo̍ le̍. Ā chō lākɔ̄ a̍ nya̍ o̍ bīyɔ̄ɔ̍ ni̍ŋ nya̍ 
wāŋnda̍ ā pīli̍a̍a̍, o̍ ko̍ŋ kɔ̍ɔ̍lī, nya̍ ā pūm nda̍, mā dīu̍ nya̍ o̍ sɔ̍ŋgɔ̄ɔ̍ ni̍ŋ. Ndu̍yɛ̍ ā 
yɔ̍ŋ bɛ̍ɛ̍ mī ke̍ŋ i̍ yɔ̍nu̍ŋ, tu̍mbe̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ nya̍ wo̍, kɔ̄l ndɔ̄ɔ̍ ō 
pɔ̍lūl lɔ̍ le̍. Bāa̍ wā wɔ̍ ndu̍ ō hēēlāā chōo̍ kɛ᷅ le̍ nya̍ chɔ̄ɔ̄lōo̍ sōŋɔ̄ɔ̍. 

A̍ mɛɛ̄ ̍Mɛl̄ɛk̄a̍ sōliŋ̍ kpe̍ku̍ a̍ Māsāa̍ Āsii̍l̍īāā le̍ wāŋnda̍ nyɛ ̄pālāa̍ tūsīo̍o̍ chōo̍ yɛ ̍o̍kɔɔ̄ ̄
5Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Dɛ̍nɛ̍ pa̍lāa̍ chō le̍ lɛ̄ŋndē Āsi̍i̍līāāle̍ŋ. Āsi̍i̍līāā o̍ cho̍ 
māchūāā ya̍ o̍ bā māā kpēlēŋkpēle̍ŋ, le̍ wānāā ya̍ I̍ dɔ̍u̍nu̍ŋ tu̍mbe̍ a̍ nda̍ wa̍ nyɛ̄ 
pālāa̍ tūsīo̍o̍ chōo̍ a̍ ndu̍. 

6Wānāa̍ kɛ̍ɛ̍ ya̍ Mɛ̄lɛ̄ka̍, ma̍ tōsā mi̍ du̍a̍u̍nu᷄ŋ tu̍mbe̍ a̍ nda̍ wa̍, Āsi̍i̍līāā ya̍ I̍ ve᷅m 
ni̍, le̍ mbō kɔ̍ chi᷅ŋa̍la᷅ŋ nda̍. I̍ ve᷅m Māsāa̍ Āsi̍i̍līāā nda̍ pūa̍a̍ ndūa̍a̍ chɔ̄ūwa̍, le̍ mā 
kɔ̍ pu̍ŋgā nyɛ̄ o̍ nyɛ̍ wāŋnda̍ ha̍ā ā nɔ̄, ndu̍yɛ̍ mā pōōndi̍a̍a̍ nyɛ̄m nda᷄ŋ, o̍ ko̍ŋ kɔ̍ɔ̍lī, 
mā fūli̍ nda̍ a̍ nda̍ nyɛ̄ pālāa̍ tūsīo̍o̍ chōo̍, mɛ̄ɛ̍ nda̍ kpāātīāā nu̍a̍ā lōōlīo̍o̍ yɛ̍.” 

7Kɛ̍ Māsāa̍ Āsi̍i̍līāā o̍ cho̍ bɛ̍ɛ̍ si̍nā māā ya̍ le̍ ve᷅m nda̍ vīōmɔ̄ɔ̄ kōŋ te̍. Yīya᷄ŋ ko̍ŋ 
bɛ̍ɛ̍ o̍ cho̍ ndu̍ o̍ kɔ̄l te̍. Tūu̍ cho̍ ndu̍ o̍ kɔ̄l tu̍ŋ ndo̍, māā le̍ mbō tɛ̄ɛ̄mbu̍u̍ wāŋndā 
chīe̍e̍ya̍, ndu̍yɛ̍ mbo̍ chīi̍ a̍ lɛ̄ŋīī fāŋgā fa̍ŋgā. 

8Ō chō hēēlɔ᷄ŋndo̍ kpe̍e̍kpe̍i̍ mbō dīmī āā, “Pūa̍a̍ cho̍ pūa̍a̍ nīa̍a̍ chɔ̄ūwa̍ bōlle̍ wa̍ 
kpo̍u̍, sɔ̍ŋgɔ̍ Māsāā bɛ̍ndūa̍a̍ ko̍ni̍ nda̍ chō ni̍. 

9Chi̍o̍o̍ŋ mu᷅ŋ ki̍nɛ̍i̍, mu̍ŋ yɔ̍nūŋ ni̍ māā Ka̍a̍nɔ̄, a̍ Kāāchɛ̄mi̍sī, a̍ Ha̍ma̍tī, a̍ A̍pa̍a̍dī, 
mi̍ nɔ̍lā mi̍ ya᷅m mu̍ŋ kpo̍u̍. Sāme̍e̍līāā nda̍ Dāma̍si̍kɔ̍ɔ̄ bɛ̍ɛ̍ le̍nde̍ ko̍ni̍ ya̍ I̍ ye᷅m 
nda̍ ni̍. 

10Lɛ̄ŋīi̍ nɔ̍ mɛ̄lɛ̄ka̍a̍ chēle̍ŋnda̍ ta̍u̍ ta̍u̍ ve̍, mi̍ nɔ̍lā mi̍ ya᷅m ndi̍. Mɛ̄lɛ̄ka̍a̍ yɛ̍ yi̍a̍a̍ wa̍ 
o̍ lɛ̄ŋnde̍ he̍ī ni᷄ŋ nda̍, ā hīōū mɛ̄lɛ̄ka̍a̍ cho̍ Chūlu̍sɛ̄lɛ̄m a̍ Sāme̍e̍līāā wa̍ po̍lo̍ŋ. 

11Mɛ̄ɛ̍ ya̍ I̍ ye᷅m Sāme̍e̍līāā a̍ mɛ̄lɛ̄ka̍a̍ ndūa̍a̍ lātūlu̍ yɛ̍, le̍nde̍ ko̍ni̍ ya̍ I̍ cho̍ 
Chūlu̍sɛ̄lɛ̄m yōmɔ̄ɔ̄ a̍ nyɛ̄m nda̍ sōōlūū wo̍ŋ ni̍.” 

12Kɛ̍ Māsānɔ̄ɔ̍ Mɛ̄lɛ̄ka̍ dīmi̍ āā, “Tē I̍ chi̍i̍ nyɛ̄ ya̍ I̍ kɛ̍ɛ̍si̍a̍a̍ le̍ tōsāa̍ o̍ Pēmbīī 
Sa̍a̍yɔ̄ŋnde̍ chōo̍ a̍ Chūlu̍sɛ̄lɛ̄m chi̍e̍e̍ wo̍ pɛ̍ kpo̍u̍, le̍ hēēlɔ᷄ŋ bɛ̍ndū Māsāa̍ Āsi̍i̍līāā 
o̍ cho̍ ko̍ŋ mbo̍ wā yōŋgāa̍ sūɛ̍i̍ yo̍, mɛ̄ɛ̍ mī tu̍si̍ ndu̍ nyɛ̄ pālāa̍ chōo̍.” 

13Māsāa̍ Āsi̍i̍līāā o̍ cho̍ yōŋgāa̍ kīōlɔ̄ɔ̍ mbō dīmī āā, “Sɔ̄ɔ̍ŋ mu᷅ŋ kpo̍u̍, o̍ kpāāya̍ nūu̍ 
ni᷄ŋ ya̍ I̍ to̍sa̍ mu̍ŋ ni̍. I̍ nɔ̍ bɔ̄ɔ̍ tāāsi̍o̍o̍ a̍ kɔ̄l kālo̍o̍. Lɛ̄ŋīī bɔ̄ɔ̍ bɔ̍ɔ̍ mi̍ nɔ̍lā mi̍ ya᷅m 
ndi̍, ndu̍yɛ̍ mi̍ pōōndīāā sūltā ndāla̍ŋ kpo̍u̍. A̍ kpāāya̍ ni̍ bɛ̍ndōo̍, mi̍ nɔ̍lā mi̍ tu̍sī 
Māsāa̍ wa̍ o̍ lɛ̄ŋīī kēŋ ni᷄ŋ nda̍ o̍ kpe̍ŋgbe̍i̍la̍ ndāla̍ lēmāsāla̍ŋ chōo̍. 

14Sūltā wa̍ o̍ lɛ̄ŋnde̍ he̍ī ni᷄ŋ nda̍ŋ kpo̍u̍, mi̍ so̍o̍lūū la̍ŋ mi̍ ku̍a̍ŋnu᷄ŋ a̍ la̍ŋ, mɛ̄ɛ̍ 
wāŋndo̍ ō kōmāl nu̍a̍ā pēltā yōūwo̍ o̍ wāa̍ŋnde̍ŋ ni᷄ŋ mbō sōōlu̍u̍ la̍ŋ mbō kūɛ̄nu᷄ŋ 
a̍ la̍ŋ yɛ̍. Mɛ̄ɛ̍ yōūwa̍ ā dūāū nu̍a̍ā mā mɛ̄i̍ pēltā lāŋ mī wāŋnda̍ hu᷄ŋ so̍o̍lūū la̍ŋ yɛ̍, 
le̍nde̍ ya̍ I̍ so̍o̍lu̍u̍ sūltā wa̍ o̍ lɛ̄ŋnde̍ ni᷄ŋ kpo̍u̍ la̍ŋ ni̍ mi̍ ku̍a̍ŋnu᷄ŋ a̍ la̍ŋ. I̍ chi̍i̍ la̍ŋ 
sōōlūū kpo̍u̍ wāŋndo̍ bɛ̍ɛ̍ kpe̍ŋa̍ ya̍ le̍, kɛ̄lɛ̄ŋgāā le̍ mī wāŋndo̍ chūa̍ sōndōo̍ mbō 
sōō.” 

15Kɛ̍ ndu̍yɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ Māsāa̍ Āsi̍i̍līāā o̍kɔ̄ɔ̄ wo̍ cho̍ ho̍ō ni̍. Ō 
dīmi̍ āā, “Mɛ̄ɛ̍ o̍ mɛ̄ɛ̍ chūe̍i̍ ī lūɛ̍i̍, ī nɔ᷅ kpāāyāā mī ī hīōū wāna̍ i̍ cho̍ o̍ bā wo̍ le̍. 
Su̍ɛ̍īyo̍, ō cho̍ o̍ bɛ̄ndū mbō hīōū wāna̍ cho̍ wa̍llo̍ a̍ ndu̍ wo̍ le̍. Yɔ᷄m cho̍ wāŋndo̍ ō 
bā māā tīnda̍ wo̍, ō nɔ᷅ kpāāyā wāna̍ o̍ cho̍ o̍ bā wo̍ chōo̍ le̍. Yɔ̄m bīŋgi̍ nɔ̍ mbō wa̍ 
wāŋndo̍ o̍ bā wo̍, o̍ cho̍ yɔ̍m kōŋ te̍ o̍ nɔ̍ mbō chūa̍ wānā ko̍ŋ te̍, wānā ko̍ŋ chu̍ā 
ndu̍ ni̍.” 

16Le̍ yōŋga̍ Māsāa̍ Āsi̍i̍līāā o̍ cho̍ sūɛ̍i̍ yo̍, Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, o̍ 
cho̍ pūa̍a̍ chɔ̄ūwa̍ Āsi̍i̍līāā, a̍ cho̍ŋnu̍ŋ ha̍ā o̍ dīāllūŋ nda᷄ŋ ni᷄ŋ nyɛ̍ kɛ̄ndɛ̄ kɛ̍ndɛ̍ī ya̍ 
nāā wɔ̄ɔ̍ŋ bɛ̄ndōo̍ tūsī chōo̍. Nyɛ̄ nɛ̄īyāā wa̍ ni̍ŋ o̍ dīāllūŋ ndāa̍ŋ ni᷄ŋ ndo̍, ō wā ni̍ŋ 
ma̍wa̍ā mɛ̄ɛ̍ yīŋnde̍ŋ lē lūāālūāā nu̍a̍ā o̍ nyɔ̄ɔ̍ ni᷄ŋ yɛ̍. 

17Mɛ̄lɛ̄ka̍, o̍ cho̍ nyɛ̄ wa̍wo̍ŋndo̍ le̍ I̍sɔ̄lūɛ̄ī yo̍, ō chō hūnɔ̄ɔ̄ sīmnɔ᷄ŋ yi᷅ŋnde̍ŋ le̍ nda̍ 
tɛ̄ɛ̄mbūūwo̍. I̍sɔ̄lūɛ̍i̍ya̍, Mɛ̄lɛ̄ka̍ nda̍ di̍a̍ndāa̍ ō chō sīmnɔ᷄ŋ yi᷅ŋndē wūle̍ wu᷅le̍ 
le̍bɛ᷅ŋnde̍ŋ le̍ nda̍ chīīyo̍. Ō chō nda̍ tɛ̄ɛ̄mbūū o̍ pāa̍le̍ŋ lē pīlɛ̍ ni᷄ŋ kpe̍, mɛ̄ɛ̍ 
yīŋnde̍ŋ lē tɛ̄ɛ̄mbūū nu̍a̍ā bīl vēsɛ̍i̍yo̍ a̍ yɔ̄mīī ŋ̄yūɛ̄ī vēsɛ̍i̍ye̍ yɛ̍. 

18Būndɛ̍la̍ kɛ̍ndɛ̄ kɛ̍ndɛ̄lā tɔ̄nɔ̄la̍ŋ kpo̍u̍, a̍ fo̍ndāŋndā tōsāā ŋ̄chīɛ̄ɛ̄la̍ŋ, Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ la̍ŋ tɛ̄ɛ̄mbūū kpo̍u̍. Mɛ̄ɛ̍ nāa̍ ō lō nu̍a̍ā wāŋndo̍ sɔ̄ɔ̄sīa̍a̍ mbō 
tɛ̄ɛ̄mbu̍u̍ ndu̍ dīāllo̍ŋ kpo̍u̍ yɛ̍, le̍nde̍ i̍ yɔ̍nūŋ ni̍ŋ ni̍. 

19Būndɛ̍la̍ cho̍ lā pīāā a̍ yɔ̄mnde̍ la̍ŋ, yɔ̄mīī lo᷅ ni̍ŋ i̍si̍si̍ le̍ni̍ŋ nde̍, chūāāmbɔ̄ 
pɔ̄mbɔ̄ɔ̍ bɛ̍ɛ̍ ō nɔ̄lā ni̍ŋ mbō chɔ᷄m ndi̍ mɛ̄ɛ̍ i̍ cho̍ bōllē pīlɛ̍ yɛ̍. 

Wāŋnda̍ nyɛ ̄pɔm̄bɔ ̄ā mīīŋgū niŋ̍ Mɛl̄ɛk̄a̍ o̍ ībūŋ 
20A̍ te̍le̍ŋ ko̍ŋ, wāŋnda̍ ā ti᷄ŋ ā lō ni̍ŋ yo̍o̍mū I̍sɔ̄lūɛ̄ī, nda̍ yɔ̍nūŋ ni̍ māā yu̍ŋgu̍ 
Che̍kɔ̍pū wo̍. Wānāa̍ lo᷅ ni̍ŋ ka̍ŋ yōōmū wa̍, te̍le̍ŋ cho̍ fūūlūū a̍ hi̍ū lɛ̍ ni̍ŋ la̍chi̍ a̍ 
lɛ̄ŋnde̍ ye᷅m nda̍ ma̍ wā le̍ŋ o̍ bā bɛ̄ŋgu̍ le̍ŋ tīīnda᷄ŋndo̍ le̍. Ā hūŋ ni̍ŋ mā hu᷄ŋ dɔ̍ū 
tīīnda᷄ŋ ndāa̍ kpe̍e̍kpe̍i̍ o̍ Mɛ̄lɛ̄ka̍ Ya̍a̍wɛ̄ɛ̄ ni᷄ŋ, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍. 

21Wānāa̍ lo᷅ ni̍ŋ ha̍ā yōōmū o̍ pūlāle̍ Che̍kɔ̍pūle̍ŋ chōo̍ wa̍, ā chō vɛ̄lɛ̄ hūnɔ̄ɔ̄ mīīŋgū 
Mɛ̄lɛ̄ka̍ kpāāyā bɛ̍ndōo̍ o̍ ībūŋ. 

22Wāŋnda̍ I̍sɔ̄lūɛ̄ī, mi̍ chē bɛ̍ɛ̍ mi̍ lā wā fāŋgā ha̍a̍a̍, mɛ̄ɛ̍ si̍o̍ōŋnde̍ ī wā nu̍a̍ā o̍ pīo̍o̍ 
kɔ̄ŋgɔ̍ yɛ̍, le̍nde̍ nya̍ chō ni̍, wānā chi̍ī nya̍ chɔ̄m te̍, kɛ̍ wāŋnda̍ nyɛ̄ pɔ̄mbɔ̄ ko̍ni̍ a̍ 
lo᷅ ni̍ŋ yo̍o̍mū nya̍ chōo̍ ni̍, mā mīīŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ ībūŋ. Mɛ̄lɛ̄ka̍ chīi̍ kɛ̄ɛ̄sīāā 
le̍ lɛ̄ŋnde̍ŋ nde᷅ŋ kpo̍u̍ tɛ̍ɛ̍mbūūwo̍. Ndu̍yɛ̍ o̍ nɛ̄i̍ tōnya̍a̍ cho̍o̍ kpe̍e̍kpe̍i̍ o̍ cho̍ le̍ŋ 
tɛ̄ɛ̄mbūū ni̍. 

23Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ ō chō hūnɔ̄ɔ̄ lɛ̄ŋnde̍ŋ nde᷅ŋ 
kpo̍u̍ tɛ̍ɛ̍mbūū, mɛ̄ɛ̍ o̍ di̍mi̍ yɛ̍, mbō chīi̍ a̍ le̍ŋ lɛ᷅ŋndē o̍ chi̍e̍ēŋndo̍ ni᷄ŋ tɛ̍ɛ̄ŋ. 

Mɛl̄ɛk̄a̍ Ya̍a̍wɛɛ̄ ̄ō chō A̍sii̍l̍īāā nyɛ ̄pālāa̍ tūsī chōo̍ 
24Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ ō dīmi̍ wo̍ cho̍ ho̍ō ni̍. Ō 
dīmi̍ āā, “Nya̍ wānāā nīa̍a̍ cho̍ Sa̍a̍yɔ̄ŋ chi̍e̍e̍ wa̍, sīōōŋīī bi̍ī nya̍ le̍ Āsi̍i̍līāŋnda̍ le̍. 
Mi̍ chē bɛ̍ɛ̍ ma̍ wā nya̍ nyɛ̄ pālāā bɛ̄ndōo̍ tūsīo̍o̍ chōo̍ mɛ̄ɛ̍ wāŋnda̍ I̍chi̍pī a̍ tu̍si̍ 
nya̍ nyɛ̄ pālāa̍ chōo̍ yɛ̍, kɛ̍ lā yɔ᷅ŋ īsīōōŋ te̍. 

25Tu̍mbe̍ ya̍ I̍ dɔ̍u̍nu᷄ŋ a̍ nya̍ wo̍, ō be̍ndu̍ lɛ̍ ni̍ŋ a̍ ti᷅ŋ te̍, mī nyɛ̄ o̍ nyɛ̄ chūū ya̍ o̍ 
kɔ̄l. I̍ cho̍ hūnɔ̄ɔ̄ tu̍mbe̍ nūu̍ mīŋgī a̍ wāŋnda̍ Āsi̍i̍līāā, ndu̍yɛ̍ mī hu̍ŋ tɛ̍ɛ̍mbūū nda̍.” 

26Ya̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍ chō nda̍ hūnɔ̄ɔ̄ sōŋɔ̄ɔ̍ a̍ kpātōōlē 
ndɔ̄le̍ŋ mɛ̄ɛ̍ ya̍ so᷅ŋ wāŋnda̍ Mi̍dīāŋ o̍ pōūwo̍ O̍lu̍ɛ̍bī yɛ̍. I̍ chō nda̍ hūnɔ̄ɔ̄ chīī mɛ̄ɛ̍ 
o̍ chi̍i̍ sīndɛ̄ wāŋnda̍ I̍chi̍pī o̍ pēēlo̍ yɛ̍, bōōndi̍i̍ ya̍ I̍ yu̍lū sīndɛ̄ tīnda̍ nūu̍ o̍ 
mɛ̄ŋnda̍ŋ chōo̍, mi̍ mɛ̄ŋnda̍ŋ mā kūmbū wāŋnda̍ I̍chi̍pī ve̍. 

27Tē te̍le̍ŋ ko̍ŋ ō fūūlu̍u̍ pɛ̍, nyɛ̄ kīndīlāā o̍ nyɛ̄ kīndīlāā wāŋnda̍ Āsi̍i̍līāā a̍ cho̍ nya̍ 
hāndɔ̄ɔ̍ chōo̍, ō chō hūnɔ̄ɔ̄ fāŋa᷄ŋ. Wōlɔ̄ɔ̄ o̍ wōlɔ̄ɔ̄ lūsu̍lɛ̍i̍ nda̍ hāndu̍ nya̍ o̍ lēbōl, ō 
chō nya̍ fāŋa᷄ŋ o̍ lēbōl. 

A̍ ya̍a̍mɔɔ̍w̍a̍a̍ hiŋ᷅ le̍ Chūlu̍sɛl̄ɛm̄ chīŋa̍la᷅ŋndo̍ wa̍ o̍kɔɔ̄ ̄
28Pūa̍a̍ chɔ̄ūwa̍ Āsi̍i̍līāā a̍ cho̍ hūnɔ̄ɔ̍ kpe̍e̍kpe̍i̍. Ā bīī ni᷅ŋ E̍yāī chi̍e̍e̍. Ā kēēku̍ a̍ 
Mi̍ki̍lɔ̄ŋ chi̍e̍e̍ ma̍ wā hūnɔ̄ɔ̍. Ā kɛ̄si̍ wōlɔ̄ɔ̄lā ndāla̍ŋ Mīkīma̍sī chi̍e̍e̍. 

29Ā kēēku̍ a̍ nāa̍ ta̍ŋāa̍ ma̍ tāŋ. Nyūmnda̍ŋ mā bīīlu̍l nda̍ Ɛ̄sīɔ̄ŋkɛ̍bɛ̄ chi̍e̍e̍ ma̍ wā 
lūa̍a̍ŋ ndo̍ŋ. Wānāa̍ cho̍ Lu̍a̍mā chi̍e̍e̍ wa̍ kpo̍u̍ sīōōŋīī bɛ̄ndūe̍i̍ bīī nda̍. Wāŋnda̍ 
Ki̍bīāā, o̍ Sɔ̍ɔ̄ lo̍ chi̍e̍e̍ kpo̍u̍ ā pīɔ̍l. 

30Wāŋnda̍ Ba̍tī Ka̍līm, lā cha᷄ŋ cho̍o̍ cho̍o̍ kpe̍le̍ŋ. Wāŋndā La̍i̍sī, nīla̍ŋ lā wa̍ nya̍ 
chōo̍ cho̍o̍. Wāŋnda̍ A̍na̍tɔ̍tī, nya̍ bɛ̍ɛ̍ lā wa̍ ni̍ko̍ ye̍ke̍ŋ. 

31Wāŋnda̍ Mādīmɛ̍nāā chi̍e̍e̍ kpo̍u̍ ā nyāānu̍ŋ. Wāŋnda̍ Kɛ̍bīm chi̍e̍e̍ kpo̍u̍ ā pīɔ̍l. 

32Ya̍a̍mɔ̍ɔ̍wa̍ fūūlu̍u̍ hāū Nɔ̍bī chi̍e̍e̍. Ā chō Pēmbīī Sa̍a̍yɔ̄ŋnde̍ kɔ̄ŋgɔ̄la᷄ŋndo̍ lo̍ŋ 
kpe̍e̍kpe̍i̍, ndu̍ yɔ̍nūŋ māā Chūlu̍sɛ̄lɛ̄m chi̍e̍e̍ ni̍. 

33Kɛ̄ ndu̍yɛ̍ lā cha᷄l mī lā tōfa̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō chō nda̍ 
hūnɔ̄ɔ̄ yɛ̄ɛ̄mbūū lɛ̄ŋ kpo̍u̍ a̍ kpāāya̍ ndɔ̄ bɛ̍ndōo̍, mɛ̄ɛ̍ nda̍ kīīŋūū nu̍a̍ā yɔ̄mnde̍ mā 

yɛ̄ɛ̄mbu̍u̍ ndi̍ yɛ̄. Pūa̍a̍ ndāa̍ kpāāyāā bɛ̍ndūa̍a̍, ō chō nda̍ hūnɔ̄ɔ̄ yɛ̄ɛ̄mbūū lɛ̄ŋ 
kpo̍u̍. Pūa̍a̍ ndāa̍ tɔ̍ɔ̍wa̍a̍ bɛ̍ndūa̍a̍ kpo̍u̍, ā chō wā ā yɛ̄ɛ̄mbāā lɛ̄ŋ. 

34Mɛ̄ɛ̍ nda̍ kīīŋūū nu̍a̍ā yɔ̄mnde̍ o̍ būndɔ̍ɔ̍ ni᷄ŋ a̍ chūe̍i̍ mā yɛ̄ɛ̄mbu̍u̍ ndi̍ yɛ̄, le̍nde̍ 
o̍ yɛ̍ɛ̍mbūū ni̍ŋ nda̍ lɛ̄ŋ kpo̍u̍ ni̍. Mɛ̄ɛ̍ yɔ̄mīī kɛ̄ndɛ̄ kɛ̄ndɛ̄ī bɛ̄ndūe̍i̍ Le̍ba̍nɔ̄ŋ i̍ wa᷅ 
nu̍a̍ā i̍ yɛ̄ɛ̄mbāā lɛ̄ŋ yɛ̄, le̍nde̍ Mɛ̄lɛ̄ka̍ kpāāyā bɛ̍ndōo̍ ō yɛ̄ɛ̄mbūū ni̍ŋ nda̍ ni̍. 

Āīsa̍yā 11 

A̍ Māsāle̍ kɔl̄ nyūlūle̍ŋ o̍kɔɔ̄̄ 
1Yu̍ŋgu̍ lēmāsa̍ Dēēvi̍o̍o̍ ō chō ni᷅ŋ māchūāā mɛ̄ɛ̍ nda̍ kīālū nu̍a̍ā yɔ̄mndo̍ mī chīīye̍ 
lo̍ yɛ̄. Kɛ̍ ndu̍yɛ̍ mɛ̄ɛ̍ chīyīī yɔ̄mndo̍ ī pīɔ̄l nu̍a̍ā mī ī sīmnu᷄ŋ yɔ᷅mndo̍, mī yɔ̄m kōŋ 
ō sōli̍ lɛ̄ūwo̍ŋ yɛ̍, le̍nde̍ Māsā sɛ̍nɛ̄ī chēle̍ŋ ō fūlā ni̍ŋ o̍ pūlāle̍ Dēēve̍le̍ŋ chōo̍ ni̍. 

2Ndu̍yɛ̍ Māsā ko̍ŋ, Nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wā ni̍ŋ ndu̍ kɔ̄ɔ̄lī, mī nyi̍nā kōŋ 
tōsa̍ mbō nɔ̄ sīnā pɛ̄ŋgo̍o̍, a̍ dɛ̍nɛ̍ si̍nāa̍, a̍ tāāsi̍o̍o̍, a̍ kpāāyāa̍. Nyi̍na̍ Mɛ̄lɛ̄ka̍ kōŋ 
chō tōsā mbō sīna̍ a̍ Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄, ndu̍yɛ̍ mbō nɔ̄ sīōōŋīi̍ Mɛ̄lɛ̄kɛ̍i̍. 

3Ndu̍yɛ̍ le̍ te̍le̍ŋ o̍ te̍le̍ŋ ō wā ni̍ŋ a̍ kɔ̄l kɛ̄ndɛ̄ le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ 
wo̍ tōsāa̍. Māsāa̍ ho̍ō, ō ki̍lūl ni̍ŋ wa᷅ŋnda̍ īyāma̍ a̍ nyɛ̄ o̍ che᷅ a̍ hɔ̄ltā ndɔ̄la̍ŋ ndo̍, 
kɛ̄lɛ̄ŋgāā a̍ nyɛ̄ o̍ tu̍e̍ī a̍ nīlā ndɔ̄la̍ŋ ndo̍ le̍. 

4Ō chō wānāā tāmbɛ̍i̍ya̍ yāma̍ŋ kīlūl o̍ nɛ̄ī sa̍kpō ndu̍yɛ̍, wānāā bā hāvɛ̍i̍ya̍a̍ cho̍ 
o̍ lɛ̄ŋnde̍ŋ nde᷅ŋ ni᷄ŋ nda̍, mbō tōsa̍ mā wa̍ di̍la̍ ndāla̍ŋ sɔ̄lāa̍ o̍ sɔ̄ɔ̍ŋ ni᷄ŋ. Dīōmnda̍ 
fu̍lā ni̍ŋ ndu̍ o̍ sōndō la̍ŋ, lā tōsā ni̍ŋ mī wāŋnda̍ o̍ chi̍e̍ēŋndo̍ ni̍ŋ a̍ sɔ̍la̍ dɛ̍nɛ̍ pa̍lāā 
bɛ̄ndōo̍, ndu̍yɛ̍ wānāā dɛ̍nɛ̍ wɔ̍ɔ̍ŋnda̍ kpo̍u̍ mbō dīu̍ nda̍ a̍ hūēīye̍ ndu̍ o̍ sōndō. 

5Tōnya̍a̍ ndu̍ wa᷅ ni̍ŋ ma̍wa̍ā māā yāu̍le̍ ndɔ̄, le̍ kānda᷄ŋndo̍ o̍ chāŋ, O̍ ko̍ŋ kɔ̍ɔ̍lī, mī 
sa̍kpōyɛ̍i̍ ndi̍ wa̍ māā kōla̍ ndɔ̄ i̍pɛ̍ŋgɛ̍ le̍ kānda᷄ŋndo̍ o̍ būŋgɛ̄ī tɛ̄ɛ̄ŋnde̍ o̍ dōmāa̍ 
chōo̍. 

6A̍ te̍le̍ŋ ko̍ŋ, kɔ̄l nyūlōo̍ ō wā ni̍ŋ o̍ chi̍e̍ēŋndo̍ ni᷄ŋ ha̍a̍a̍, vīsīāā bīyāa̍ nda̍ sāa̍ ā 
wānūŋ ni̍ŋ na̍a̍ pi᷅lɛ̍ o̍ ko̍ŋ kɔ̍ɔ̍lī, mī tāmbi̍lla̍ nda̍ chūīŋnda̍ ā hīni̍ŋ na̍a̍ pi᷅lɛ̍, 

ō pīlɛ̍ bɛ̍ɛ̍ nye̍sū cha̍a̍ŋ ndɔ̍ le̍. 

7Nāūwa̍ nda̍ su̍lu̍ku̍a̍a̍, ā wā ni̍ŋ di̍o̍la̍ŋ nāa̍ pi᷅lɛ̍, ndu̍yɛ̍ chūāūwāā ndāa̍ vēllāa̍ 
vēllē, ā wānūŋ ni̍ŋ i̍hi̍ni̍ pi̍su̍lta̍ŋ. Kpɔ̍kūŋnda̍ a̍ wā ni̍ŋ bi᷅llo̍ dīo̍o̍ mɛ̄ɛ̍ nāūwa̍ ā dīā 
nu̍a̍ā yɛ̍. 

8Chɛ̄lɛ̄kpɛ̍ le̍ndōo̍ ō wā ni̍ŋ pi̍su̍lta̍ŋ o̍ so̍o̍ŋ yɛ̍lɔ̄ɔ̍ ō chō lēni᷄ŋ ndo̍ īkɛ̄i̍, yɛ̍lɛ̄ kōŋ ō 
yɔ᷅ŋ ndu̍ nyɛ̄ o̍ nyɛ̄ le̍. Chūāāmbɔ̄ pɔ̄mbɔ̄ɔ̍ ō wōū ni̍ŋ ba̍a̍ kɛ̄ū wɔ̄ɔ̍ŋ wɔ̄ɔ̍ŋndo̍ o̍ 
sōndō, kɛ̄ū kōŋ ō yɔ᷅ŋ ndu̍ nyɛ̄ o̍ nyɛ̄ le̍. 

9O̍ pēmbīī dīāndɛ̄i̍ Mɛ̄lɛ̄ka̍ Ya̍a̍wɛ̄ɛ̄ ve̍ chōo̍ kpo̍u̍, nyɛ̄ o̍ nyɛ̄ ve᷅ ni̍ŋ lo̍ŋ mbō yɔ᷄ŋ 
chāa̍ŋ ndɔ̍ nyɛ̄ le̍, kɛ̄lɛ̄ŋgāā le̍, mī nyɛ̄ o̍ nyɛ̄ tɛ̄ɛ̄mbu̍u̍ chāa̍ŋ ndɔ̍. Mɛ̄ɛ̍ mɛ̄ŋnda̍ŋ 
mā chō nu̍a̍ā ta̍u̍ ta̍u̍ o̍ pēe̍ mɛ̄ŋmā īhɛ᷄llo̍ yɛ̍, le̍nde̍ sīnā pɛ̄ŋgu̍ wāŋnda̍ nɔ̄ ni̍ŋ a̍ 
Mɛ̄lɛ̄ka̍ Ya̍a̍wɛ̄ɛ̄ o̍kɔ̄ɔ̄ wo̍ ō wā ni̍ŋ ta̍u̍ ta̍u̍ o̍ chi̍e̍ēŋndo̍ ni᷄ŋ ni̍. 

A̍ mɛɛ̄ ̍wānāa̍ cho̍ o̍ bīyɔɔ̄ ̍niŋ᷄ nda̍ chō mīīŋgū o̍ lɛŋ̄ndē ndāle̍ŋ niŋ᷄ yɛ ̍o̍kɔɔ̄ ̄
10Te̍le̍ŋ cho̍ fūūlūū, Māsā sɛ̍nɛ̄i̍ fu̍lā ni̍ŋ o̍ yu̍ŋgu̍ lēmāsa̍ Dēēvi̍o̍o̍ chōo̍ wo̍, o̍ wā 
ni̍ŋ ma̍wa̍ā māā tāāmāsi̍ le̍ wāŋndā o̍ lɛ̄ŋnde̍ ni᷄ŋ. Wāŋnda̍ o̍ lɛ̄ŋnde̍ ni᷄ŋ a̍ hu᷅ŋ ni̍ŋ 
mā hu᷄ŋ chu̍ūŋgi̍āŋ nāa̍ pi᷅lɛ̍ nāa̍ o̍ wa᷅ ni̍ŋ nda̍. Ndu̍yɛ̍ fo̍ndā o̍ wa᷅ ni̍ŋ ndo̍, ō wā 
ni̍ŋ fo̍ndā lēbɛ̄ɛ̄ bɛ̄ndū. 

11Tē te̍le̍ŋ ko̍ŋ ō fūūlu̍u̍ pɛ̍, Māsānɔ̄ɔ̍ Mɛ̄lɛ̄ka̍, wānāā ndūa̍a̍ lo̍ yōōmū o̍ lɛ̄ŋnde̍ he̍ī 
ni̍ŋ nda̍ ki̍nɛ̍i̍, ō chō nda̍ sōlī o̍ lɛ̄ŋīī kēŋ ni᷄ŋ a̍ kpāāya̍ ndɔ̄ bɛ̍ndōo̍, mbō mīŋgi̍ nda̍ 
o̍ lɛ̄ŋndē ndāle̍ŋ ni᷄ŋ. Lɛ̄ŋīī ke̍ŋ yɔ̍nūŋ ni̍ māā Āsi̍i̍līāā, a̍ I̍chi̍pī, a̍ Pa̍ti̍lɔ̄ɔ̄, a̍ Īto̍o̍pīāā, 
a̍ Ɛ̍lām, a̍ Ba̍bi̍lɔ̄ŋ, a̍ Ha̍ma̍tī, ndu̍yɛ̍ a̍ lɛ̄ŋīi̍ ho̍lnu̍ŋ Pēe̍ Mɛ̄ŋmā Īhɛ᷄llo̍ ve̍, o̍ ko̍ŋ 
kɔ̍ɔ̍lī, a̍ lɛ̄ŋīi̍ cho̍ o̍ Pēe̍ Mɛ̄ŋmā Īhɛ᷄llo̍ tɛ̄ɛ̄ŋ nde̍. 

12Mɛ̄lɛ̄ka̍ Ya̍a̍wɛ̄ɛ̄ o̍ cho̍ bēēndi̍ɛ̍īyo̍ hēēlū chōo̍ cho̍o̍, le̍ lɛ̄ŋnde̍ o̍ chi̍e̍ēŋndo̍ ni᷄ŋ 
chɔ̄mndo̍ māā wāŋnda̍ I̍sɔ̄lūɛ̄ī a̍ wāŋnda̍ Chu̍dā, a̍ cho̍ ā sɛ̄ŋīa̍ŋ o̍ chi̍e̍ēŋndo̍ ni᷄ŋ 
kpo̍u̍ o̍ bīyɔ̄ɔ̍ ni᷄ŋ nda̍, māā ndu̍ Mɛ̄lɛ̄ka̍ hīŋ nda̍ chūūŋgīāā nāa̍ pi᷅lɛ̍ mbō mīŋgi̍ 
nda̍ o̍ lɛ̄ŋndē ndāle̍ŋ ni᷄ŋ. 

13A̍ te̍le̍ŋ ko̍ŋ, pāŋālā I̍sɔ̄lūɛ̄ī ndu̍ o̍o̍ nɔ̍ le̍ Chu̍dā wo̍ ō chō hūnɔ̄ɔ̄ chūwɔ̄ɔ̄. Ndu̍yɛ̍ 
o̍ ko̍ŋ kɔ̍ɔ̍lī, lɛ̄ŋndē Chu̍dāle̍ŋ lē ve᷅ lɛ̍ ni̍ŋ lɛ᷅ŋndē lēya̍a̍mɔ̍ɔ̍ le̍ I̍sɔ̄lūɛ̄ī le̍ fɛ̍ɛ̍ŋ a̍ fɛ̍ɛ̍ŋ 
te̍. 

14Chu̍dā nda̍ I̍sɔ̄lūɛ̄ī a̍ cho̍ hūnɔ̄ɔ̄ dɔ̄ɔ̄nu᷄ŋ na̍a̍ pi᷅lɛ̍ mā kɔ̍ de᷅l lɛ̄ŋndē Fīli̍i̍tīāŋnde̍ŋ 
chōo̍ ku̍mbū pāa̍le̍ŋ lē dēllo̍. Ā chō hūnɔ̄ɔ̄ dɔ̄ɔ̄nu᷄ŋ na̍a̍ pi᷅lɛ̍ mā kɔ̍ de᷅l wānāa̍ cho̍ 
bā pāa̍le̍ŋ lē chāŋndo̍ wa̍ chōo̍, mā pūŋga̍ nyɛ̄m ndāa̍ŋ kpo̍u̍. Ā chō hūnɔ̄ɔ̄ lɛ̄ŋndē 
I̍dɔ̄mnde̍ŋ a̍ lɛ̄ŋndē Mo̍wa̍bīle̍ŋ chīŋa̍la᷅ŋ mā yēm ndi̍. Ndu̍yɛ̍, wāŋnda̍ A̍mɔ̄ŋ bɛ̍ɛ̍, 
mā hu᷄ŋ yo᷅m nda̍ mī wāŋnda̍ A̍mɔ̄ŋ a̍ wa̍ nda̍ o̍ bā bɛ̄ŋgu̍. 

15Mɛ̄lɛ̄ka̍ Ya̍a̍wɛ̄ɛ̄ o̍ cho̍ Pēe̍ Mɛ̄ŋmā Īhɛ᷄llo̍ I̍chi̍pī vēēlīāā, le̍ mī wānāā ndūa̍a̍ ā ta᷄ŋ. 
O̍ ko̍ŋ kɔ̍ɔ̍lī, ō chō hūēīyīī tūū bɛ̄ndūe̍i̍ yɔ̄ŋ o̍ mɛ̄ŋnda̍ŋ chōo̍ o̍ Pēē Bɛ̍ndōo̍ 
Yūfi̍lu̍a̍tīī, mbō tōsa̍ mī hūēīyīī kēŋ ī pīɔ̍u̍ pēē bɛ̍ndū kōŋ lɛ̄ūwūŋ pɔ̄mbɔ᷄ŋ ŋ̄ 
ŋɔ̍mmɛ̍ū, le̍ mī wānāā ndūa̍a̍ ā nɔ̄la̍ mā ta᷄ŋ a̍ ŋ̄pēlū. 

16Mɛ̄lɛ̄ka̍ Ya̍a̍wɛ̄ɛ̄ o̍ cho̍ nɛ̄ī bɛ̍ndōo̍ yāmbɔ̄ɔ̄ kpa̍la̍ŋ chɔ̄nɔ᷄ŋndo̍ o̍ lɛ̄ŋndē Āsi̍i̍līāā 
le̍ŋ ni᷄ŋ, le̍ mī wānāā ndūa̍a̍ lo̍ yōōmū lo̍ŋ nda̍ ā nɔ̄la̍ mā fūla̍. Mɛ̄ɛ̍ o̍ yāmbu̍ sīndɛ̄ 
nɛ̄īyo̍ le̍ mī I̍sɔ̄lūɛ̍i̍ya̍ fi̍nyāā ndāā ma̍māa̍ ā ta᷄ŋ yɛ̍, te̍le̍ŋ nda̍ fūla̍ o̍ lɛ̄ŋndē 
I̍chi̍pīle̍ŋ ni᷄ŋ ndo̍. 

Āīsa̍yā 12 

Chōndii̍ ̍ba̍lik̍ɛi̍ ̍
1A̍ te̍le̍ŋ ko̍ŋ lā sōlī ni̍ŋ chōnde̍i̍ he̍ī āā, “I̍ yɔ̍ŋgu̍ sāŋgālāa̍ nāa̍ nūm chu̍a̍ Mɛ̄lɛ̄ka̍ 
Ya̍a̍wɛ̄ɛ̄. Nūm o̍o̍ dɔ̍u̍nu᷄ŋ tu̍mbe̍ a̍ ya̍, kɛ̍ ma̍ pɔ̄lūl kɔ̄llo̍, ndu̍yɛ̍ ma̍ nyɔ̄ɔ̄lū ya̍ kɔ̄llo̍ 
ni᷄ŋ. 

2A̍ tōnya̍ kpe̍e̍kpe̍i̍, Mɛ̄lɛ̄ka̍ ndu̍ cho̍ wāna̍ chi̍i̍ndīāā ya̍ wo̍ ni̍. I̍ cho̍ tīīnda᷄ŋ nūu̍ 
dɔ̄wɔ̄ɔ̄ o̍ ndu̍ ni̍ŋ, ndu̍yɛ̍ sīōōŋīī bɛ̍ɛ̍ i̍ bi̍ī ya̍ le̍. Mɛ̄lɛ̄ka̍ Ya̍a̍wɛ̄ɛ̄, ndu̍ ke᷅ ya̍ dīāllūŋ 

kāla᷄ŋ ni̍, ndu̍yɛ̍ mbō tōsa̍ mī na̍ŋ kɔ̄l mī so̍li̍ chōnde̍i̍. Ndu̍ cho̍ wāna̍ chi̍i̍ndi̍a̍a̍ ya̍ 
wo̍ ni̍.” 

3Mɛ̄ɛ̍ wāŋndo̍ kōlɔ̄ɔ̍ bīī ndu̍ nu̍a̍ā te̍i̍ mbō ko᷄l mɛ̄ŋmā nyūlūmā kɛ̄ndɛ̄ kɛ̍ndīa̍ŋ 
mbō na᷄ŋ kɔ̄l lɛ̍, le̍nde̍ Mɛ̄lɛ̄ka̍ wānāā ndūa̍a̍ ā nāŋ ni̍ŋ kɔ̍l le̍ Chīīndīāā o̍ chi̍i̍ndīāā 
ni̍ŋ nda̍ wo̍ ni̍. 

4A̍ te̍le̍ŋ ko̍ŋ, lā dīmūl ni̍ŋ wa᷅ŋnda̍ āā, “Lā me᷄l Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍. Lā sōōlu̍u̍ 
ndu̍. Lā chɔ᷄m wa᷅ŋnda̍ o̍ lɛ̄ŋnde̍ ni̍ŋ sɔ̍ɔ̍ŋ kɛ̍ndɛ̄ŋ o̍ to̍sa̍ wo̍ŋ. Lā chɔ᷄m wa᷅ŋnda̍ 
mɛ̄ɛ̍ o̍ cho̍ ō bɛ̄ndū yɛ̍. 

5Lā sōli̍ cho̍ndo̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, fo̍ndōle̍, le̍ sɔ̍ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ 
to̍sa̍ wo̍ŋ. Lā tōsa̍ mī wāŋnda̍ o̍ chi̍e̍ēŋndo̍ ni᷄ŋ kpo̍u̍ a̍ si̍na̍ a̍ mu̍ŋ o̍kɔ̄ɔ̄. 

6Wāŋnda̍ Sa̍a̍yɔ̄ŋ, lā dēŋi̍ cho̍o̍ cho̍o̍, ndu̍yɛ̍ mī lā sōli̍ chōndu̍ŋ kɔ̄l kɛ̄ndɔ᷄ŋ, 
fo̍ndōle̍, I̍sɔ̄lūɛ̍i̍ya̍ Wāna̍ nda̍ Di̍a̍ndāā cho̍ nda̍ tɛ̄ɛ̄ŋ ndo̍, ō chō ō bɛ̄ndū.” 

Āīsa̍yā 13 

Mɛl̄ɛk̄a̍ chō Ba̍bil̍ɔŋ᷄ nyɛ ̄pālāa̍ tūsī chōo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kē Āīsa̍yā, po̍ E̍mɔ̍ɔ̍sī wo̍ yōōŋgōo̍ a̍ Ba̍bi̍lɔ̄ŋ o̍kɔ̄ɔ̄. Yōōŋgū 
ko̍ŋ cho̍ ho̍ō ni̍ māā, 

2lā hēēlu̍ bēēndi̍ɛ̍īyo̍ chōo̍ cho̍o̍ o̍ pēmbīī vīlɛ̄īye̍ chōo̍, pēmbīi̍ nɔ̍ bi᷅l pūīyāā o̍ bīl 
pūīyāā lēcho̍ō le̍ ve̍, le̍ wāŋnda̍ dīmūllo̍ mā bɛ̄ɛ̄ndi̍a̍ŋ le̍ chɔ̄ūwo̍. Lā vēēlu̍ so̍vɛ̄i̍ya̍ 
chōo̍ cho̍o̍. Lā hēēlu̍l nda̍ bāa̍ le̍ nda̍ dīmūllo̍ mā chīŋa̍la᷅ŋ di̍o̍la̍ sāāsāla̍ŋ le̍ mā 
lūēēlu̍l wānāā tɔ̍ɔ̍wa̍a̍ bɛ̍ndūa̍a̍ ha̍ā a̍ sɔ̍ŋgɔ̍ɔ̍. 

3Ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ I̍ di̍mu̍l so̍vɛ̄i̍ya̍a̍ nīa̍a̍ cho̍ ā hɛ̄līāā te̍ŋge̍ŋ nda̍ le̍ kɔ̄la̍ŋ 
sɔ̍ŋgɔ̍ɔ̍. I̍ ve̍e̍lu̍ ku̍u̍ba̍a̍ nīa̍a̍ chɔ̄ūwa̍ ha̍ā, le̍ mā kɔ̍ tu̍sī wāŋnda̍ ha̍ā nyɛ̄ pālāā 
bɛ̄ndōo̍ chōo̍, fo̍ndōle̍ I̍ dɔ̍u̍nu᷄ŋ tu̍mbe̍ a̍ wāŋnda̍ ha̍ā ō kālā ka̍lā. Ndu̍yɛ̍ ā 
dūāūnūŋ ni̍ŋ nya̍a̍le̍ ta̍u̍ ta̍u̍ le̍ tōsā ya̍ I̍ to̍sā ni̍ŋ mā yēm wāŋnda̍ ha̍ā wo̍. 

4Lā ya᷄ŋ ndɔ̍ ni᷅la̍ŋ mī lā tūēī bɔ̄ɔ̄lūū bɛ̄ndu̍ cho̍ sūɛ̍i̍ o̍ pēmbo᷄ŋ chōo̍ wo̍. Wāŋnda̍ 
chō bɔ̄ɔ̄lūūwo̍ kpe̍e̍kpe̍i̍ ku̍ndā bɛ̄ndōo̍. Māsɛ̄i̍ a̍ lɛ̄ŋnde̍ ā chō pūa̍a̍ ndāa̍ chɔ̄ūwa̍ 
chūūŋgi̍a̍a̍ nāa̍ pi᷅lɛ̍, nda̍ kpo̍so̍ŋ a̍ cho̍ bɔ̄ɔ̄lūūwo̍ nu̍a̍ā ni̍. Mɛ̄lɛ̄ka̍ Ya̍a̍wɛ̄ɛ̄, nɔ̍ 
kpāāyāa̍ kpo̍u̍ wo̍, ō chō pūa̍a̍ chɔ̄ūwa̍ chūūŋgi̍a̍a̍ nāa̍ pi᷅lɛ̍ le̍ hūnɔ̄ɔ̍ sɔ̍ŋgɔ̄ɔ̍. 

5Ā chō fūlāa̍ o̍ lɛ̄ŋīī lēvīlle̍ ni᷄ŋ pɔ̍, nāa̍ lɛ̄ŋnde̍ŋ lē mɛ̄ɛ̄lu̍ wa̍ ma̍ wā hūnɔ̄ɔ̍. Pūa̍a̍ 
chɔ̄ūwa̍ ha̍ā, nda̍ cho̍ wōlɔ̄ɔ̄lā chɔ̄ūla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni̍, le̍ sɔ̍ŋgɔ̍ɔ̍ a̍ 
ya̍a̍mɔ̍ɔ̍wa̍a̍ ndūa̍a̍. Tu̍mbe̍ o̍ dɔ̍u̍nu᷄ŋ a̍ lɛ̄ŋnde̍ŋ ndo̍, pūa̍a̍ chɔ̄ūwa̍ ha̍ā o̍ cho̍ 
kpe̍ku̍ so̍li᷄ŋ ni̍ māā wōlɔ̄ɔ̄lā ndɔ̄la̍ chɔ̄ū mbō tɛ̄ɛ̄mbu̍u̍ le̍ŋ kpo̍u̍. 

6Lā cha᷄ŋ mī lā kōŋu̍l chōo̍ cho̍o̍ kpe̍le̍ŋ, fo̍ndōle̍, pāa̍le̍ dɛ̍nɛ̍ pa̍lāāle̍ Mɛ̄lɛ̄ka̍ 
Ya̍a̍wɛ̄ɛ̄ le̍ŋ lē chō ni᷅ŋ kpɛ̍ɛ̍lūŋ. Pāa̍le̍ le̍ŋ, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō tōsā ni̍ŋ 
mī nyɛ̄ tāmbɛ̍i̍ bɛ̍ndōo̍ ō wa̍ lɛ̄ŋnde̍ŋ nde᷅ŋ. 



1471 

 

 
Kisi Bible Quick 

© 2013 Bible Society in Liberia. 
 

 
 

 

7Sīōōŋīī bɛ̄ndūe̍i̍ ī bīī ni̍ŋ wa᷅ŋnda̍ mī dīāllo̍ŋ ŋ̄ vī nda̍ pɔ̍lī pɔ̍lī. Wānāā kɔ̄ltā 
sīmūlāa̍ kpo̍u̍, kɔ̄lta̍ŋ lā chō nda̍ hūnɔ̄ɔ̄ hīīlɔ᷄ŋ. 

8Nda̍ kpo̍u̍ sīōōŋīī bɛ̄ndūe̍i̍ chō nda̍ hūnɔ̄ɔ̄ bīyɔ̄ɔ̄. Nyɛ̄ nɛ̄īyāā bɛ̄ndōo̍ ō wā ni̍ŋ nda̍ 
chōo̍, ndu̍yɛ̍ mī kɔ̄ltā ndāla̍ŋ lā tāmbu̍. Ā wā ni̍ŋ ko̍ mɛ̄ɛ̍ nɛ̄īyāa̍ ō wa̍ nu̍a̍ā wānā 
la̍nɔ̍ɔ̍ chōo̍ a̍ te̍le̍ŋ ndɔ̄ vi̍a̍lāa̍ yɛ̍. Wānā o̍ wānā cho̍ hūnɔ̄ɔ̄ chāa̍ŋ ndɔ̍ hɔ̄lla̍ tōfā a̍ 
sīōōŋīī bɛ̄ndūe̍i̍. Hɔ̄lta̍ŋ lā chō nda̍ hūnɔ̄ɔ̄ dīūwɔ̄ɔ̄ mɛ̄ɛ̍ dɛ̄ŋgūlta̍ŋ lā wā nu̍a̍ā yɛ̍ a̍ 
nyɛ̄ nɛ̄īyāa̍ wa᷅ ni̍ŋ nda̍ chōo̍ wo̍. 

9Lā kɛ̄si̍ŋ o̍ kɔ̄l māā pāa̍le̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō o̍ nɛ̄ī, pāa̍le̍ kpūndɛ̍lē 
bɛ̍ndūle̍ŋ, pāa̍le̍ o̍ chɔ᷅m ni̍ŋ ŋ̍wa̍ŋndā chi̍e̍e̍ tu̍mbe̍ ndɔ̄ bɛ̍ndōo̍ le̍ŋ. Ō chō hūnɔ̄ɔ̄ 
chi̍e̍ēŋndo̍ ho̍ō tɛ̄ɛ̄mbūū, ndu̍yɛ̍ a̍ wānāā yɔ̄ŋ wɔ̄ɔ̍ŋāa̍ cho̍ lēni᷄ŋ nda̍ kpo̍u̍. 

10Lōo̍ŋ cho̍ o̍ ha̍la̍a̍ ni̍ŋ chōo̍ cho̍o̍ wo̍ŋ kpo̍u̍ ŋ̄ chō pɛ̄ŋgī dīōndɔ̄ɔ̍ o̍ pāa̍le̍ le̍ŋ chōo̍. 
Pāa̍le̍ŋ lē chō wā hēlɔ̄ɔ̍ ki̍nɛ̍i̍ mī lē pīīmi̍a̍a̍ kpi̍lo̍. O̍ ko̍ŋ kɔ̍ɔ̍lī, pāŋgi̍i̍ di̍a̍ndū i̍chɔ̍lle̍ 
bɛ̍ɛ̍ ī yɔ̍ŋgū ni̍ŋ nyɛ᷅ wa̍wo̍ŋ pa̍a̍le̍ le̍ŋ te̍. 

11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ hūnɔ̄ɔ̄ chi̍e̍ēŋndo̍ dɛ̍nɛ̍ pālāa̍ tūsī chōo̍ le̍ 
yɔ̄ŋndɔ̄ wɔ̍ɔ̍ŋndo̍. Ndu̍yɛ̍ wānāā dɛ̍nɛ̍ wɔ̍ɔ̍ŋnda̍ kpo̍u̍ mī tu̍si̍ nda̍ nyɛ̄ pālāa̍ chōo̍, 
fo̍ndōle̍ le̍ yɔ̄ŋ ndā wɔ̍ɔ̍ŋndo̍. Wānāā yōŋgāa̍ kpo̍u̍, I̍ cho̍ tōsā mī yōŋga̍ ndāa̍ ō 
mɛ̄ɛ̄lu̍, ndu̍yɛ̍ wānāa̍ nɔ̍ hɔ̄lāā hēēlāa̍ mā tōsāl wa᷅ŋnda̍ sɔ̄ɔ̍ŋ wɔ̍ɔ̍ŋndo̍ŋ nda̍, mī 
tu̍si̍ nda̍ tōōlō. 

12Wānāa̍ lo᷅ ni̍ŋ yo̍o̍mū a̍ te̍le̍ŋ nyɛ̄ pālāā kōŋ nda̍, mɛ̄ɛ̍ ko̍o̍līi̍yo̍ŋ ŋ̄ kēndū nu̍a̍ā 
sāālɔ᷄ŋ yɛ̍, le̍nde̍ nda̍ kīāndū ni̍ŋ sa̍a̍lɔ᷄ŋ ni̍. 

13Pāa̍le̍ ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍ chɔ̄m ni̍ŋ māā I̍ dɔ̍u̍nu᷄ŋ tu̍mbe̍ a̍ 
ŋ̄wāŋndā chīe̍e̍ le̍ŋ, I̍ cho̍ tōsā mī ha̍la̍a̍ chōo̍ cho̍o̍ o̍ hi̍i̍lu̍ŋ, o̍ ko̍ŋ kɔ̍ɔ̍lī, mī 
chi̍e̍ēŋndo̍ ō hīīlu̍ŋ yo̍kpa᷄ŋ yo̍kpa᷄ŋ bɛ̍ndū. 

14“Wānāā lēkāa̍wa̍a̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍ kpo̍u̍, ā chō hūnɔ̄ɔ̄ sɛ̄ŋi᷄ŋ mī wānā 
o̍ wānā mi̍i̍ŋgu̍ wānāā ndūa̍a̍ tɛ̄ɛ̄ŋ, wānā o̍ wānā cho̍ mīīŋgū o̍ lɛ̄ŋndē ndɔ̄le̍ŋ ni᷄ŋ. 
Mɛ̄ɛ̍ kīa̍llo̍ ō wā nu̍a̍ā dōōsūa̍a̍ nyāānɔ᷄ŋndo̍ ō to̍fāŋ a̍ mākɔ̄ɔ̄ le̍ yɛ̍, le̍nde̍ wānā o̍ 
wānā wa᷅ ni̍ŋ mi̍i̍ŋgōo̍ o̍ ndu̍lo̍ ni̍. Mɛ̄ɛ̍ sāa̍ ā wā nu̍a̍ā a̍ nɔ᷅ wa̍nā o̍ wānā ma̍ndāā 
le̍, mā sɛ̄ŋi̍ŋ yɛ̍, le̍nde̍ nda̍ sɛ̄ŋīŋ ni̍ŋ ni̍, mī wānā o̍ wānā mi̍i̍ŋgu̍ o̍ lɛ̄ŋndē ndɔ̄le̍ŋ 
ni̍ŋ. 

15Ā wā ni̍ŋ nda̍ kīlta̍ŋ kɔ̄ɔ̄lī, wānā o̍ wānā nda̍ bīī pɛ̍, ā dīī. Wānāā nda̍ bīī ni̍ŋ ki̍nɛ̍i̍ 
ya̍, ā chō nda̍ dīū a̍ mɔ̄ɔ̄ŋ fāŋndo̍ŋ. 

16Ā lo̍ ni̍ŋ to̍fāa̍ chi̍ŋ, mā hu᷄ŋ wa᷅ chūāā ndāa̍ dīūwo̍ nda̍ pi̍la̍ o̍ hɔ̄l, ō nda̍ bīī ko̍ ā 
vīɔ̄l ndu̍ ō wū. Nyɛ̄ o̍ nyɛ̄ cho̍ o̍ chīɛ̄īlā ndāla̍ŋ ni᷄ŋ, ya̍a̍mɔ̍ɔ̍wa̍ chō mu̍ŋ hūnɔ̄ɔ̄ 
pūŋgā mā kūɛ̄nu᷄ŋ a̍ mu̍ŋ, o̍ ko̍ŋ kɔ̍ɔ̍lī, lāāndāā ndāa̍ mī ya̍a̍mɔ̍ɔ̍wa̍ ha̍ā ā kpūūvi̍a̍a̍ 
nda̍.” 

17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mī pūa̍a̍ chɔ̄ūwa̍ Mɛ̍dɛ̍sī kɔ̄lta̍ŋ lā yūsa̍ 
nda̍, mā hu᷄ŋ de᷅l wāŋnda̍ ha̍ā chōo̍ a̍ sɔ̍ŋgɔ̍ɔ̍. Pūa̍a̍ chɔ̄ūwa̍ ha̍ā, ā cho̍ bɛ̍ɛ̍ wa̍nāa̍ 
nɔ̍ hɔ̄ltē nyɛ̄ sɔ̄lāā le̍, ka̍ni̍ŋ hu̍mbū ni̍, ŋ̄ko̍o̍līi̍ŋ ni̍. 

18Chīɔ̄ūlā ndāla̍ŋ lā chō hūnɔ̄ɔ̄ chūāā pīāāndūa̍a̍ dīū. O̍ ko̍ŋ kɔ̍ɔ̍lī, chɛ̄lɛ̄kpi̍a̍a̍ 
le̍ndīa̍a̍ cho̍ wūɛ̄īyo̍ wa̍ bɛ̍ɛ̍, pūa̍a̍ ha̍ā ā nɔ᷅ ni̍ŋ i̍nyi̍ɛ̍ɛ̍ o̍ īnyīɛ̍ɛ̍ le̍ nda̍ mā chīīndi̍a̍a̍ 
nda̍ le̍, kɛ̄lɛ̄ŋgāā le̍ mā yīya̍ŋ bɛ̍ɛ̍ chu̍a̍a̍mbūa̍a̍ pɔ̄mbūa̍a̍ chōo̍ mā mɛ̄i̍ nda̍. 

19Māsɛ̄i̍ o̍ chi̍e̍ēŋndo̍ ni᷄ŋ ki̍nɛ̍i̍, Ba̍bi̍lɔ᷄ŋ hi̍o̍ū nāŋɔ̄ɔ̄ kpo̍u̍. Le̍ bɛ̄ɛ̄le̍ bɛ̍ndūlē 
Ba̍bi̍lɔ̄ŋ o̍ nɔ̍ lɛ̄ŋnde̍ tɛ̄ɛ̄ŋ nde̍ŋ, mi̍ wāŋnda̍ Ba̍bi̍lɔ̄ŋ a̍ lo᷅ o̍ ko̍ŋ ma̍ kīālū yōŋgāa̍ a̍ 
lɛ̄ŋndē ndāle̍ŋ o̍kɔ̄ɔ̄. Kɛ̍ ndu̍yɛ̍, ya̍ Mɛ̄lɛ̄ka̍ Ya̍a̍wɛ̄ɛ̄ I̍ cho̍ hūnɔ̄ɔ̄ Ba̍bi̍lɔ᷄ŋ tɛ̄ɛ̄mbūū 
mbō si̍mnu᷄ŋ māā So̍dɔ̄m a̍ Kōmo̍o̍lūā. 

20Ba̍bi̍lɔ̄ŋ o̍ cho̍ hūnɔ̄ɔ̄ sīmnɔ᷄ŋ nāa̍ wāna̍ chi̍e̍e̍ o̍ ve᷅ lɛ̍ le̍ wa̍. Le̍ fɛ̍ɛ̍ŋ a̍ fɛ̍ɛ̍ŋ wāna̍ 
chi̍e̍e̍ che᷅l lɛ̍ ni̍ŋ Ba̍bi̍lɔ̄ŋ te̍. A̍la̍būi̍ya̍a̍ ba̍lū bɛ̍ɛ̍ cha̍lle̍ o̍ fo̍ndāŋnda̍ŋ o̍ tɛ̍ndīi̍la̍ 
ndāla̍ŋ ni᷄ŋ nda̍ ā che᷅l lɛ̍ ni̍ŋ lo̍ŋ te̍. Wānāa̍ ma̍ndā sa̍a̍ wa̍ bɛ̍ɛ̍, ā ku̍ē lɛ̍ ni̍ŋ lo̍ŋ a̍ 
sāa̍ ndāa̍ le̍. 

21Ba̍bi̍lɔ̄ŋ o̍ cho̍ hūnɔ̄ɔ̄ sīmnɔ᷄ŋ fo̍ndāŋ vīsīāā bīyāa̍ ā chāl lo̍. Chīɛ̄īlā ndāla̍ŋ lā chō 
hūnɔ̄ɔ̄ sīmnɔ᷄ŋ nāa̍ ɔ̍si̍lu̍i̍chīi̍ya̍ ā hūŋ hi̍ni̍la̍ŋ nda̍. Lo̍ŋ hu̍a̍a̍ ā chāl ni̍ŋ ni̍. Chūīŋāā 
yōndūa̍a̍ kpo̍u̍ lo̍ŋ nda̍ wā ni̍ŋ pi̍su̍lta̍ŋ ni̍. 

22Fo̍ndāŋndā kālā ka̍lālā nda̍ tāŋgu̍l le̍ nda̍ māndāa̍ la̍ŋ, lo̍ŋ tūŋāā yōndūa̍a̍ ā 
pīli̍a̍a̍ ā wā ni̍ŋ pɛ̍ɛ̍līa̍a̍ ni̍. Chīɛ̄īlā tɔ̍ɔ̍ma̍lā bɛ̄ndūlā nda̍ tāŋgu̍l ta̍ŋ, lēni᷄ŋ tūŋāā 
yōndūa̍a̍ ā wā ni̍ŋ bu̍sɔ̄ɔ̍ ni̍. Ba̍bi̍lɔ̄ŋ mɛ̄ɛ̄lu̍la̍ ndɔ̄la̍ŋ lā hīŋ fūūlūūwo̍. Te̍le̍ŋ ndɔ̄ɔ̍ 
ō chō ni᷅ŋ kpɛ̍ɛ̍lūŋ.” 

Āīsa̍yā 14 

A̍ mɛɛ̄ ̍Is̍ɔl̄ūɛi̍y̍a̍ chō fūlā o̍ bīyɔɔ̄ ̍niŋ᷄ yɛ ̍o̍kɔɔ̄ ̄
1Te̍le̍ŋ cho̍ fūūlūū mī Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ tu̍i̍i̍nu᷄ŋ yu̍ŋgu̍ Che̍kɔ̍pū wo̍ īnyīɛ̍ɛ̍, 
mbō mīŋgi̍ nda̍ vɛ̄lɛ̄ chūā māā wānāā ndɔ̄, mbō tōsa̍ mā cha᷄l vɛ̄lɛ̄ o̍ lɛ̄ŋndē ndāle̍ŋ 
ni᷄ŋ. Wāŋnda̍ mālnu᷄ŋ ni̍ŋ o̍ lɛ̄ŋīī chēle̍ŋnde̍ ni᷄ŋ mā kɔ̍ cha᷅l nda̍ tɛ̄ɛ̄ŋ, ndu̍yɛ̍ mī 
wānāā kāŋ bɛ̍ɛ̍ a̍ si̍mnu᷄ŋ yu̍ŋgu̍ Che̍kɔ̍pū wo̍. 

2Wāŋnda̍ o̍ lɛ̄ŋīī chēle̍ŋnde̍ ni᷄ŋ, nda̍ cho̍ hūnɔ̄ɔ̄ I̍sɔ̄lūɛ̍i̍ya̍ mālā ni̍, mā chūa̍ nda̍ 
mā mīŋgi̍ nda̍ o̍ lɛ̄ŋndē ndāle̍ŋ ni᷄ŋ, lɛ̄ŋnde̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ nda̍ le̍ŋ. Ndu̍yɛ̍ 
wānāā kāŋ, ha̍ā ā sīmnūŋ ni̍ŋ chi̍a̍ā wāŋ pīāāndūa̍a̍ a̍ chīa̍a̍ wāŋ lāāndūa̍a̍ le̍ 
wāŋnda̍ I̍sɔ̄lūɛ̄ī, o̍ lɛ̄ŋnde̍ŋ nde᷅ŋ ni᷄ŋ, mā sāāŋgi̍a̍l I̍sɔ̄lūɛ̍i̍ya̍. Wānāā I̍sɔ̄lūɛ̍i̍ya̍ wa̍ 
o̍ bā o̍ bīyɔ̄ɔ̍ ni᷄ŋ nda̍, nda̍ bɛ̍ɛ̍ ā cho̍ hūnɔ̄ɔ̄ mīīŋgū mā sīmnu᷄ŋ chīa̍a̍ le̍ I̍sɔ̄lūɛ̍i̍ya̍. 
Ndu̍yɛ̍ wānāa̍ wa̍ I̍sɔ̄lūɛ̍i̍ya̍ nyɛ̄ pālāa̍ tūsīo̍o̍ chōo̍ wa̍, ā chō hūnɔ̄ɔ̄ wā I̍sɔ̄lūɛ̍i̍ya̍ o̍ 
bā bɛ̄ŋgu̍, mī I̍sɔ̄lūɛ̍i̍ya̍ nɔ̄ nda̍ kpāāyāa̍ chōo̍. 

A̍ mɛɛ̄ ̍Māsāa̍ Ba̍bil̍ɔŋ̄ o̍ ku̍ā niŋ̍ o̍ wāŋ vīlɛi̍y̍a̍ lo̍ chie̍̍e̍ yɛ ̍o̍kɔɔ̄ ̄
3Sāŋgā o̍ sāŋgā cho̍ I̍sɔ̄lūɛ̍i̍ya̍ chōo̍, ndu̍yɛ̍ a̍ nyɛ̄ nɛ̄īyāā o̍ nyɛ̄ nɛ̄īyāā nda̍ chō nda̍ 
lūēīyo̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nda̍ ndu̍ fāŋā chōo̍ kpo̍u̍, mbō tōsa̍ mā sɔ̄la̍ pɛ̄ŋgīo̍o̍. 
Wa̍lta̍ ka̍lā ka̍lālā nda̍ chō nda̍ kīndīlāa̍ le̍ tōsāa̍ la̍ŋ kpo̍u̍ lā chō hūnɔ̄ɔ̄ mɛ̄ɛ̄lū. 

4A̍ te̍le̍ŋ ko̍ŋ, wāŋnda̍ I̍sɔ̄lūɛ̄ī a̍ so̍lī ni̍ŋ chōnde̍i̍ he̍ī a̍ Māsāa̍ Ba̍bi̍lɔ̄ŋ o̍kɔ̄ɔ̄ le̍ ndu̍ 
māmɔ̄ɔ̍, āā, “Māsa̍ kɔ̄l vēsɛ̍i̍ bɛ̄ndōo̍ ō chūū. Tu̍mbe̍ bɛ̍ndū ndu̍ o̍o̍ du̍a̍u̍nūŋ o̍ 
Māsāle̍ ndɔ̄le̍ŋ ni᷄ŋ ndo̍ ō mɛ̄ɛ̄lu̍. 

5Māsāa̍ dɛ̍nɛ̍ wɔ̍ɔ̍ŋnda̍, Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ kpāāyāla̍ ndāla̍ŋ lā mɛ̄ɛ̄lū. 

6Māsāa̍ ha̍ā le̍ te̍le̍ŋ o̍ te̍le̍ŋ ā wa̍ wāŋnda̍ nyɛ̄ pālāa̍ tūsīo̍o̍ chōo̍ a̍ kɔ̄l ndā tu̍ū 
bɛ̄ndōo̍. Lɛ̄ŋīi̍ wa̍ nda̍ o̍ bā bɛ̄ŋgu̍ ve̍, le̍ te̍le̍ŋ o̍ te̍le̍ŋ kɔ̄lta̍ŋ lā wa̍ nda̍ lā tūū a̍ lɛ̄ŋīī 
kēŋ. Nyɛ̄ pālāa̍ tūsīo̍o̍ tu̍ŋ nda̍ a̍a̍ tu̍sī lɛ̍ŋīī kēŋ chōo̍ ni̍, nda̍ a̍a̍ pɛ̍ŋgī le̍. 

7Kɛ̍ lɛ̄ŋndē kpo̍u̍ ī chō ni᷅ŋ hāū pɛ̍ŋgīo̍o̍, ndu̍yɛ̍ mi̍ ī wā o̍ kɔ̄l nyūlū ni᷄ŋ. Wāŋnda̍ 
chō ni᷅ŋ hāū cho̍ndu̍ŋ kɔ̄l kɛ̄ndɔ᷄ŋ sōlīo̍o̍ bā o̍ bā fe̍e̍. 

8Yɔ̄mīī sa̍i̍pu̍lūɛ̄ɛ̄ve̍ ni̍, a̍ yɔ̄mīī si̍dāāve̍ Le̍ba̍nɔ̄ŋ, ndi̍ bɛ̍ɛ̍ ī chō a̍ kɔ̄l kɛ̄ndɔ̄ɔ̍ 
kpe̍e̍kpe̍i̍. Ī chō dīmīo̍o̍ māā, māsāa̍ ho̍ō dēlɔ̄ɔ̍ ni᷅ŋ, wānā o̍ wānā hi᷅ŋ ndɛ̍ ni̍ŋ mbō 
kēlū ndi̍ le̍. 

9“Māsāa̍ Ba̍bi̍lɔ̄ŋ, chi̍e̍e̍ wāŋ vīlɛ̍i̍ya̍ ō chō ni᷅ŋ yēēmɛ̍i̍ kpe̍e̍kpe̍i̍ le̍ nu̍m chɔ̄ɔ̍. Wāŋ 
bɛ̄ndūa̍a̍ wa̍ chi̍e̍ēŋndo̍ ho̍ō chīla̍ŋ ma̍ wū wa̍, nyi̍nāā ndāa̍ cho̍ chi̍e̍e̍ pīɔ̍mnda̍ 
kpo̍u̍, ā chɛ᷄ŋ le̍ nu̍m hūnɔ̄ɔ̍ bɔ̄ŋāa̍. Māsāa̍ bɛ̍ndūa̍a̍ vi᷅ ni᷅ŋ nda̍ kpo̍u̍, nyi̍nāā ndāa̍ 
cho̍ chi̍e̍e̍ pīɔ̍mnda̍, ā chɛ᷄ŋ o̍ kpe̍ŋgbe̍i̍la̍ ndāla̍ lēmāsāla̍ŋ chōo̍ ma̍ sīm le̍ nu̍m 
yīlɔ̄ɔ̍. 

10Wāŋ bɛ̄ndūa̍a̍ ha̍ā kpo̍u̍, ā chō nu̍m dīmūl āā, ‘Nūm bɛ̍ɛ̍ ā sīmnu᷄ŋ māā na̍a̍. Mɛ̄ɛ̍ 
na̍a̍ ŋ̄ chō ŋ̄ nɔ̍ lɛ̍ kpāāyā o̍ kpāāyā le̍ yɛ̍, le̍nde̍ ko̍ni̍ nūm bɛ̍ɛ̍ nūm cho̍ ni᷅ŋ ni̍. 

11Yōŋgā bɛ̍ndū nūm o̍o̍ nɔ̍ wo̍ ni̍, a̍ bɛ̄ɛ̄le̍ wāŋnda̍ nda̍ a̍a̍ ke᷅ nu̍m a̍ tōwāla̍ŋ lɔ̄ɔ̍ 
le̍ŋ, mu̍ŋ kpo̍u̍ ŋ̄ tōl hāū chi̍e̍e̍ pīɔ̍m. Chāa̍, nda̍ cho̍ ni᷅ŋ ha̍ū kpe̍lē nu̍m hīnīa̍a̍ ni̍. 
Dōndo̍po᷅lla̍ nda̍ cho̍ kōlā nu̍m kūūmba᷄ŋndo̍ ni̍.’ ” 

12Māsāa̍ Ba̍bi̍lɔ̄ŋ, a̍ wa̍ māwāā mɛ̄ɛ̍ lūe̍i̍ īdīi̍ye̍ ī chō nu̍a̍ā yɛ̍ a̍ nāŋɔ̄ɔ̍, kɛ̍ a̍ fu̍la̍ chōo̍ 
cho̍o̍ ma̍ hu᷄ŋ de᷅l lɛ̄ŋ. Mɛ̄ɛ̍ pāa̍le̍ŋ lē kāndu̍ nu̍a̍ā hēlɔ̄ɔ̍ mī lē wa̍ dīōndɔ̄ɔ̍ bɛ̄ndōo̍ 
yɛ̍, le̍nde̍ ŋ̄ wa̍ ni̍. Lɛ̄ŋīī bɔ̄ɔ̍ bɔ̍ɔ̍ o̍ chi̍e̍ēŋndo̍ ni̍ŋ, nu̍m mi̍ŋgi̍ ndi̍ hāū lɛ᷅ŋ ni̍. Kɛ̍ 
nūm bɛ̍ɛ̍ ā tūsi̍ nu̍m lɛ̄ŋ. 

13Ma̍ lō o̍ ko̍ŋ ma̍ dīmūl nūm pi̍la̍ māā, I̍ cho̍ hēlɔ̄ɔ̄ chōo̍ cho̍o̍ mī kɔ̍ cha᷅l lo̍ŋ. I̍ cho̍ 
lākɔ̄ kpe̍ŋgbe̍i̍ ni̍ lēmāsāa̍ kɛ̄sī chōo̍ cho̍o̍ pɔ̍ o̍ lōo̍ŋ Mɛ̄lɛ̄ka̍ŋ chōo̍. I̍ cho̍ hēlɔ̄ɔ̄ o̍ 
pēmbīi̍ cho̍ bā lūāŋndo̍ ve̍ chōo̍, nāa̍ mɛ̄lɛ̄ka̍a̍ ā chūūŋgi̍āŋ nda̍ mī cha̍l lo̍ŋ. 

14I̍ cho̍ hēlɔ̄ɔ̄ mī kɔ̍ wa᷅ o̍ ha̍la̍ īkpūŋgbāa̍ kɔ̄ɔ̄lī, mī si̍mnu᷄ŋ māā Mɛ̄lɛ̄ka̍ Bɛ̄ndōo̍ 
Kpo̍u̍. 

15Kɛ̍ ā tūsi̍ nu̍m hāū o̍ sɛ̄īyo̍ ni᷄ŋ. Ā chō ni᷅ŋ hāū o̍ fo̍ndāŋ yīŋgi̍lɛ̍i̍ bɛ̍ndōo̍. 

16Wānā o̍ wānā che᷅ nu̍m pɛ̍, ā chō wōōlū a̍ nūm. Kɔ̄ndɔ̄fi̍llo̍ chō nda̍ bīyɔ̄ɔ̄ mā 
dīmi̍ āā, “O̍ hi̍i̍lu̍u̍ chi̍e̍ēŋndo̍, mbo̍ tōsā māsɛ̄ī kpo̍u̍ mi̍ ī nyīīyā wo̍, ndu̍ cho̍ ho̍ō 
ni̍? 

17Po̍ to̍sa̍ mi̍ chi̍e̍ēŋndo̍ ō sīmnu᷄ŋ ha̍ū māā po̍llo̍, o̍ tɛ̍ɛ̍mbu̍u̍ chi̍e̍e̍ŋ bɛ̍ndo᷄ŋ o̍ 
chi̍e̍ēŋndo̍ ni᷄ŋ ndo̍, ō ndu̍ o̍o̍ bi̍ī wa᷅ŋndā o̍ chɔ̄ūwo̍ ō me᷅l nda̍ mā mīīŋgu̍ o̍ nda̍lo̍ 
le̍ wo̍, ndu̍ cho̍ ho̍ō ni̍?” 

18Māsāā bɛ̍ndūa̍a̍ o̍ chi̍e̍ēŋndo̍ ni᷄ŋ kpo̍u̍, mɛ̄ɛ̍ nda̍ vī ma̍ chɔ̄ nda̍ chɔ̄ lēbīɔ̍ɔ̍, wānā 
o̍ wānā o̍ sɛ̄i̍ ndɔ̄ɔ̍ ni᷄ŋ. 

19Kɛ̍ nūm nūm a̍ nɔ̍ sɛ̍ī o̍ sɛ̄i̍ nda̍ chɔ̍ nu̍m te̍. Ā vīōū dīāllūŋ nūmndo̍ŋ mɛ̄ɛ̍ nda̍ 
kīālū nu̍a̍ā lɛ̄vīī yɔ̄mndo̍ mā vīōū ndi̍ yɛ̍. Wānāā nda̍ dīu̍ o̍ chɔ̄ūwo̍ ni᷄ŋ, ma̍ wā 
kɔ̄la̍ŋ dīāllūŋ nda᷄ŋ vīōūwɔ̄ɔ̍ o̍ so̍o̍ŋndo̍ ni᷄ŋ o̍ pōūta̍ŋ tɛ̄ɛ̄ŋ nda̍, ā pēi̍ dīāllūŋ nda᷄ŋ 
o̍ dīāllūŋ nūmndo̍ŋ chōo̍ cha̍. Mɛ̄ɛ̍ so̍vɛ̄i̍ya̍ ā dīī nu̍a̍ā wāŋnda̍ o̍ chɔ̄ūwo̍, mā kēi̍ 
nda̍ nīɔ̄ū chōo̍ mā hīōū yɛ̍, le̍nde̍ dīāllūŋ nūm vīlɛ̍i̍yo̍ŋ ŋ̄ sīmnu᷄ŋ nyɛ᷅ fo̍ndō fu̍u̍ ni̍. 

20Nūm a̍ sɔ̍la̍ chɔ᷅ o̍ chɔ᷅ mɛ̄ɛ̍ māsāa̍ ā pīli̍a̍a̍ ā sɔ̄la̍ chɔ̄ɔ̍ yɛ̍ le̍, fo̍ndōle̍, le̍ mɛ̄ɛ̍ ŋ̄ 
tɛ̄ɛ̄mbu̍u̍ lɛ̄ŋndē nūmnde̍ŋ, ndu̍yɛ̍, ma̍ lō o̍ ko̍ŋ ma̍ dīū wānāā nūmnda̍ yɛ̍. Chūā 
o̍ chu̍a̍ fu̍la̍ o̍ yu̍ŋgu̍ dɛ̍nɛ̍ wɔ̍ɔ̍ŋndo̍ ho̍ō chōo̍, wāŋnda̍ chō hūnɔ̄ɔ̄ pūɛ̄ɛ̄nɔ᷄ŋ a̍ nda̍ 
o̍kɔ̄ɔ̄, mī dīōlā ndāla̍ŋ lā nyu᷄m o̍ chi̍e̍ēŋndo̍ chōo̍. 

21Lā bɛ̄ɛ̄ndi̍a̍a̍ fo̍ndāa̍ le̍ pūa̍a̍ ndūa̍a̍ dīūwo̍, fo̍ndōle̍, le̍ yɔ̄ŋ wɔ̄ɔ̍ŋ fi̍nyāā ndāā 
ma̍māa̍ ā tōsa̍ wo̍. Lā dīu̍ nda̍ kpo̍u̍, yɔ̄ŋi̍ nda̍ lo̍ vɛ̍lɛ̄ kīndi᷄ŋndo̍ mā chūa̍ 
chi̍e̍ēŋndo̍ ho̍ō mā nɔ̄ ndu̍ kpāāyāa̍ chōo̍, yɔ̄ŋi̍ nda̍ tīu̍ vɛ̍lɛ̄ chi̍e̍e̍ŋ ndāa̍ŋ o̍ 
chi̍e̍ēŋndo̍ ni᷄ŋ kpo̍u̍. 

A̍ mɛɛ̄ ̍Mɛl̄ɛk̄a̍ chō Ba̍bil̍ɔŋ᷄ tɛɛ̄m̄būū yɛ ̍
22Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍ ō dīmi̍ āā, “I̍ cho̍ sɔ̍ŋgā a̍ Ba̍bi̍lɔ̄ŋ. I̍ cho̍ 
Ba̍bi̍lɔ᷄ŋ tɛ̄ɛ̄mbūū, lātūlu̍ a̍ wānāā ndūa̍a̍, ndu̍yɛ̍ a̍ chūāūwāā ndāa̍ kpo̍u̍. I̍ cho̍ tōsā, 
wānā o̍ wānā lo᷅ ni̍ŋ yo̍o̍mū Ba̍bi̍lɔ̄ŋ te̍. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍. 

23I̍ cho̍ tōsā mī Ba̍bi̍lɔ̄ŋ o̍ si̍mnu᷄ŋ hu᷅ŋndo̍, ō chō sīmnɔ᷄ŋ nāa̍ hu̍a̍a̍ ā chāl la̍. Nyɛ̄ o̍ 
nyɛ̍ cho̍ Ba̍bi̍lɔ̄ŋ, I̍ cho̍ ndu̍ bāsɔ̄ɔ̄ tɛ̍ɛ̍ mɛ̄ɛ̍ nda̍ bāsū nu̍a̍ā fo̍ndāa̍ a̍ bɛ̄sōo̍ yɛ̍. Ya̍ 
Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍, ya̍ so̍ō ni̍.” 

A̍ mɛɛ̄ ̍Mɛl̄ɛk̄a̍ chō Āsii̍l̍īāŋnda̍ tɛɛ̄m̄būū yɛ ̍o̍kɔɔ̄ ̄
24Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō mēna̍ŋ po̍, mbo̍ dīmī a̍a̍, “Nyɛ̄ o̍ nyɛ̄ ya̍ I̍ 
kɛ̍ɛ̍si̍a̍a̍ le̍ tōsāa̍, mɛ̄ɛ̍ mī to̍sa̍ ndu̍. Nyɛ̄ ya̍ I̍ di̍mi̍ le̍ tōsāa̍ a̍ wāŋnda̍ ha̍ā wo̍, nyɛ̄ o̍ 
nyɛ̄ tɛ̍ɛ̍mbūū ndu̍ le̍. 

25I̍ cho̍ wāŋnda̍ Āsi̍i̍līāā hūnɔ̄ɔ̄ tɛ̄ɛ̄mbūū o̍ lɛ̄ŋndē nīle̍ŋ ni̍ŋ I̍sɔ̄lūɛ̄ī, ndu̍yɛ̍ mī ni̍ɔ̍u̍ 
nīɔ̄ū nda̍ a̍ lābɛ̄ŋgu̍ o̍ pēmbūŋ nūu̍ŋ chōo̍. Nyɛ̄ kīndīlāā nda̍ chō wānāā nīa̍a̍ 
hāndɔ̄ɔ̍ chōo̍ wo̍, I̍ cho̍ nda̍ ndu̍ fāŋā chōo̍, ndu̍yɛ̍ mī to̍sa̍ mī wōlɔ̄ɔ̄lā lūsu̍lɛ̍i̍la̍ nda̍ 
ha̍ndu̍ nda̍ o̍ lēbōl la̍ŋ lā fāŋa̍ŋ nda̍ o̍ lēbōl. 

26Nyɛ̄ ya̍ Mɛ̄lɛ̄ka̍ kɛ̄ɛ̄si̍a̍a̍ le̍ chi̍e̍ēŋndo̍ ho̍ō kpo̍u̍ wo̍ ndu̍ cho̍ ko̍ŋ ni̍. Ndu̍yɛ̍ bāa̍ 
chō ya̍ ni᷅ŋ ō hēēlāā chōo̍ le̍ lɛ̄ŋnde̍ sōŋɔ̄ɔ̍ a̍ nyɛ̄ pālāa̍.” 

27Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍, ō chīi̍ kɛ̄ɛ̄sīāā le̍ he̍ī tōsāa̍. Ō hēēlu̍ bāa̍ le̍ 
wāŋnda̍ sōŋɔ̄ɔ̍ a̍ nyɛ̄ pālāa̍, ndu̍yɛ̍ wānā o̍ wānā cho̍ mbō nɔ̄la̍ ndu̍ kpāā le̍. 

A̍ mɛɛ̄ ̍Mɛl̄ɛk̄a̍ chō Fīlii̍t̍īāŋnda̍ nyɛ ̄pālāa̍ tūsī chōo̍ yɛ ̍o̍kɔɔ̄ ̄
28Wɔ̄sī Māsā Bɛ̍ndōo̍ E̍ha̍a̍sī o̍ vi᷅ wo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ yōōŋgōo̍ ho̍ō le̍ 
wāŋnda̍ Fīli̍i̍tīāā. Mbo̍ dīmī āā, 

29“Wāŋnda̍ Fīli̍i̍tīāā, lā du̍a̍u̍nu᷄ŋ nya̍a̍le̍ le̍ mɛ̄ɛ̍ Māsa̍ wa̍ nya̍ nyɛ̄ pālāa̍ tūsīo̍o̍ 
chōo̍ wo̍ ō vī yɛ̄ le̍. Māsāa̍ ho̍ō tē ō wa̍ māā yɔ̄ŋɔ̄ɔ̄ pɛ̍, ō wa̍ māwāā mɛ̄ɛ̍ kɛ̄ūwo̍ ō 
chō nu̍a̍ā yɛ̍, kɛ̍ kɛ̄u̍ mi̍i̍ŋgū ni᷅ŋ o̍ fōōfo̍ ndɔ̄ɔ̍ wo̍, ndu̍ bɛ̍ɛ̍ hi̍a̍ū ni̍ŋ le̍wɔ̍ū a̍ ndu̍. 
Ndu̍yɛ̍ kɛ̄u̍ mi̍i̍ŋgū ni̍ŋ ko̍ŋ o̍ fōōfo̍ ndɔ̄ɔ̍ wo̍, kɛ̄ūwāā wɔ̄ɔ̍ŋ wɔ̍ɔ̍ŋ nda̍, a̍ hu̍u̍lū le̍ 
wāna̍ chi̍o̍o̍ lɔ̄wāa̍ wa̍, nda̍ fu̍lā ni̍ŋ o̍ ndu̍ ni̍ŋ ni̍. 

30Te̍le̍ŋ cho̍ fūūlūū, wānāa̍ ta̍mbu̍ ma̍ hīāū wāŋnda̍ kpo̍u̍ wa̍, Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ wā māā wānā ma̍ndāā lāsāā le̍ nda̍, ndu̍yɛ̍ wānāā bā hāvɛ̍i̍ya̍a̍ bɛ̍ndūa̍a̍ cho̍ 
o̍ lɛ̄ŋnde̍ŋ nde᷅ŋ ni᷄ŋ nda̍, mā wānu̍ŋ a̍ kɔ̄ltā nyūlū, nyɛ̄ o̍ nyɛ̄ yɔ̍nūŋ nda̍ le̍. Kɛ̍ nya̍, 
I̍ cho̍ tōsā mī yīmā bɛ̄ndūa̍ŋ mā chīi̍ nya̍, mī mā bāsu̍ nya̍ tɛ̍ɛ̍. I̍ cho̍ tōsā wāŋndo̍ 
ō pīlɛ̍ bɛ̍ɛ̍ o̍ lo᷅ ni̍ŋ yo̍o̍mū le̍. 

31“Nya̍ wānā o̍ wāna̍ cho̍ o̍ chi̍o̍o̍ŋ Fīli̍i̍tīāā, lā cha᷄ŋ mī lā kōŋu̍l chōo̍ cho̍o̍ kpe̍le̍ŋ. 
Sīōōŋīī bɛ̄ndūe̍i̍ ī bīi̍ nya̍ pɔ̍ɔ̍, nya̍ wāŋnda̍ Fīli̍i̍tīāā kpo̍u̍, fo̍ndōle̍, nyɛ̄ pālāā 
bɛ̄ndōo̍ ō kōma̍l nya̍. Chu̍ndo̍o̍ kūmbū bā lūāŋndo̍ kpu̍, a̍ hūnɔ̄ɔ̄ pūa̍a̍ chɔ̄ūwāā 
kpāāyāā bɛ̍ndūa̍a̍ ā chō wo̍. Ndu̍yɛ̍ pūa̍a̍ chɔ̄ūwāā cho̍ hūnɔ̄ɔ̍ wa̍, nda̍ kpo̍u̍ ō kɛ᷅ 
o̍ kɛ᷅ chō ō bɛ̄ɛ̄ndīāŋ le̍ sɔ̍ŋgɔ̄ɔ̍. 

32“Ki̍i̍la̍a̍ cho̍ chɔ̄nɔ᷄ŋ o̍ lɛ̄ŋndē lēŋ ni᷄ŋ mā hīŋ nda̍, ō yɛ̄ɛ̍nɛ̍ na̍a̍ ŋ̄ chō yɛ̄ nda̍ dīmūl? 
Ŋ̄ dīmu̍lu᷅ŋ nda̍ āā, ‘Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄ndi̍a̍a̍ Sa̍a̍yɔ̍ŋ ō kālā ka̍lā yɔ̄ŋi̍ ya̍a̍mɔ̍ɔ̍wa̍ 
bīi̍ ndu̍. Wānāā ndūa̍a̍ cho̍ o̍ sāŋgāa̍ ni᷄ŋ nda̍, ā nɔ̄lā ni᷅ŋ mā kūɛ̄ lo̍ŋ mā kɔ̍ wa᷅ lo̍ŋ, 
nyɛ̄ o̍ nyɛ̄ yɔ̍nūŋ nda̍ le̍.’ ” 

Āīsa̍yā 15 

A̍ mɛɛ̄ ̍Mɛl̄ɛk̄a̍ dīmi ̍le̍ Mo̍wa̍bī tɛɛ̄m̄būūwo̍ yɛ ̍o̍kɔɔ̄̄ 
1Yōōŋgū Mɛ̄lɛ̄ka̍ yɔ̄ŋgu̍ a̍ lɛ̄ŋndē Mo̍wa̍bīle̍ŋ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, “Chi̍e̍e̍ 
bɛ̍ndōo̍ A̍ā, a̍ chi̍e̍e̍ bɛ̍ndōo̍ Ki̍a̍ā, ŋ̍ cho̍ o̍ lɛ̄ŋndē Mo̍wa̍bīle̍ŋ ni᷄ŋ ndo̍ŋ, ŋ̄ tāmbu̍ 
mi̍ ŋ̄ sīmnu᷄ŋ pɔ᷅mnda̍ŋ. 

2Wāŋnda̍ Di̍bɔ̄ŋ chi̍e̍e̍, a̍ he̍l o̍ fo̍ndāŋndā ndāla̍ lāsōōlu̍u̍la̍ bɛ̍ndūla̍ŋ le̍ mā kɔ̍ 
cha᷅ŋ. Wāŋnda̍ Mo̍wa̍bī a̍ cho̍ cha᷄ŋnda̍ īmɔ̍nɛ̍la̍ŋ kpe̍e̍kpe̍i̍ le̍ chi̍e̍e̍ŋ ndāa̍ŋ, mu̍ŋ 
yɔ̍nūŋ ni̍ māā Ni̍bɔ̄ a̍ Mɛ̍di̍bā. Ā sēndi̍ yu̍ŋgu̍lta̍ŋ ndu̍yɛ̍, ma̍ sēndī sīɛ̍i̍yo̍ŋ kpo̍u̍ le̍ 
kɔ̄ltā ndāla̍ ta̍mbɛ̍i̍la̍ŋ chɔ̄mndo̍. 

3Wāŋnda̍ wōūnu̍ŋ nyɛ᷅lā lābɛ̍kīla̍ŋ ma̍ wā bālɔ̄ɔ̍ o̍ nɛ̄īla̍ bɛ̍ndūla̍ŋ le̍ kɔ̄ltā ndāla̍ 
ta̍mbɛ̍i̍la̍ŋ chɔ̄mndo̍. Wāŋnda̍ chō cha᷄ŋnda̍ŋ kpe̍e̍kpe̍i̍ mī mɛ̍mi̍a̍ŋ mā tūāl nda̍ 
kpa̍sū kpāsū, ndu̍yɛ̍ mā chɔ̄m mɔ̍nɔ̍ŋ, o̍ chīɛ̄īla̍ŋ chōo̍ ni̍, a̍ o̍ fo̍ndāŋndā nda̍ bīī 
bɔ᷅ŋa᷅ŋndā chi̍e̍e̍la̍ŋ nda̍ŋ. 

4Wāŋnda̍ Hɛ̍si̍bɔ̄ŋ chi̍e̍e̍ ni̍, a̍ wāŋnda̍ Īlīa̍a̍lɛ̄ɛ̄ chi̍e̍e̍, ā chō cha᷄ŋnda̍ŋ chōo̍ cho̍o̍ 
kpe̍e̍kpe̍i̍. Wānā lo᷅ Cha̍ha̍sī chi̍e̍e̍ pɔ̍ mā tūēī nda̍ cha᷄ŋnda̍ŋ. So̍vɛ̄i̍ya̍ Mo̍wa̍bī bɛ̍ɛ̍ 
sīōōŋnde̍ bīī nda̍ ma̍ wā cha᷄ŋnda̍ŋ chōo̍ cho̍o̍ kpe̍le̍ŋ kpe̍le̍ŋ. Kɔ̄lta̍ŋ lā lāāsi̍a̍ŋ 
nda̍ ni᷄ŋ kpo̍u̍ a̍ sīōōŋnde̍. 

5Mɔ̍nɛ̍i̍ chō o̍ kɔ̄l nūu̍ ni᷄ŋ bɔ̍ɔ̍ le̍ Mo̍wa̍bī. Wānāā chɔ̄ūwo̍ ō sōli̍ Mo̍wa̍bī wa̍ ā sɛ̄ŋi̍ŋ 
kpo̍u̍, ha̍ā kūɛ̄ So̍wāā chi̍e̍e̍ pɔ̍, mi̍ ha̍ā kūā Ɛ̄kīla̍tī Sīɛ̄līsi̍yā chi̍e̍e̍ pɔ̍ɔ̍li̍. Ā ti᷄ŋ ā chō 

hēēlōo̍ a̍ nɛ̄i̍ ku̍ɛ̄ Lu̍hi̍tī chi̍e̍e̍ wo̍ a̍ cha᷄ŋnda̍ŋ. Ha̍ā ā nyāānu̍ŋ Ho̍lɔ̍nīm chi̍e̍e̍, 
ndu̍yɛ̍ ā chō kɔ̄la̍ŋ a̍ cha᷄ŋnda̍ īmɔ̍nɛ̍la̍ŋ kpe̍e̍kpe̍i̍, fo̍ndōle̍, le̍ tɛ̄ɛ̄mbūū nda̍ 
tɛ̄ɛ̄mbu̍u̍ nda̍ wo̍. 

6Pēē pɔ̍mbɔ̄ɔ̍ Ni̍mi̍lūīm o̍ ve̍la̍ sɛ̍ɛ̍ŋ. Bi᷄l ho̍lnu̍ŋ pe̍ē ko̍ŋ ndo̍ kpo̍u̍ ō nyāma̍li̍a̍a̍. 
Tɔ̄lɔ̄ɔ̄la̍ŋ kpo̍u̍ lā vīŋnu᷄ŋ. Wānā se̍e̍lūŋ ndɛ̍ bīl o̍ bīl pūīyāā le̍. 

7Wāŋnda̍ Mo̍wa̍bī, a̍ cho̍ o̍ lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ tɛ̄ɛ̄ŋ mi̍ yɔ̄mīī wi̍lōō 
ve̍ ī wā lo̍ŋ nda̍, ā chō tāŋɔ̄ɔ̍ kpe̍e̍kpe̍i̍ mā nyāānūŋ. Sūl o̍ sūl nda̍ chūūŋgi̍a̍a̍ mbo̍ 
wā nda̍ o̍ lābā chīɛ̄īla̍ŋ ni᷄ŋ, ā chō tāŋnɔ᷄ŋndo̍ a̍ ndu̍ kpo̍u̍. 

8Cha᷄ŋnda̍ŋ lā tīu̍ o̍ lɛ̄ŋndē Mo̍wa̍bīle̍ŋ ni᷄ŋ si̍lɔ̍. Wānāa̍ cho̍ Ɛ̍ki̍lɛ̄m chi̍e̍e̍ a̍ 
Bīɛ̄ɛ̄lu̍i̍līm chi̍e̍e̍ pɔ̍ wa̍, ā chō wāŋnda̍ tūēīyɔ̄ɔ̍ cha᷄ŋnda̍ŋ o̍ lɛ̄ŋndē Mo̍wa̍bīle̍ŋ ni᷄ŋ. 

9Mɛ̄ŋnda̍ŋ o̍ Pīo̍o̍ Di̍bɔ̄ŋ chi̍e̍e̍ mā yɔ̄nu̍ŋ ma̍ si̍a̍ŋā yɔ̍ɔ̄ a̍ kōo̍ma̍ wāŋndā chi̍e̍e̍ya̍a̍ 
nda̍ chō dīūwo̍ wa̍. Ndu̍yɛ̍ ya̍ Mɛ̄lɛ̄ka̍ Ya̍a̍wɛ̄ɛ̄, I̍ nɔ̍ wɔ̍ bɛ̍ɛ̍ le̍ hūnɔ̄ɔ̍ a̍ nyɛ̄ pālāā 
chēle̍ŋ Di̍bɔ̄ŋ chi̍e̍e̍. Wāŋnda̍ ā ti᷄ŋ ā hɛ̄lu᷄ŋ ya̍a̍mɔ̍ɔ̍wa̍ ma̍ lō yōōmū o̍ lɛ̄ŋndē 
Mo̍wa̍bīlē lēŋ ni᷄ŋ. Kɛ̍ I̍ cho̍ kpɔ̍kūŋnda̍ yɔ̄ŋ mā kɔ̍ de᷅l nda̍ chōo̍ mā dīu̍ nda̍.” 

Āīsa̍yā 16 

A̍ mɛɛ̄ ̍wāŋnda̍ Mo̍wa̍bī a̍ nɔ ̍lɛ ̍tīīnda᷄ŋ o̍ tīīnda᷄ŋ te̍ yɛ ̍o̍kɔɔ̄ ̄
1Nya̍ wāŋ bɛ̄ndūa̍a̍ o̍ lɛ̄ŋnde̍ŋ nde᷅ŋ ni᷄ŋ, lā vīo̍m wa᷅ŋndo̍ chɔ̄nɔ᷄ŋndo̍ Sɛ̍lā chi̍e̍e̍ a̍ 
sāā fɔ̍ŋndu̍a̍a̍, mbō kēēku̍ a̍ lɛ̄ŋndē po̍lte̍ŋ mbō kūɛ̄ o̍ Pēmbīī Chūlu̍sɛ̄lɛ̄mnde̍ 
chōo̍, mbō yōo̍ Māsa̍ cho̍ lo̍ŋ ndo̍ māā kē. 

2Wāŋ lāāndūa̍a̍ Mo̍wa̍bī a̍ cho̍ hēēlōo̍ a̍ tūūsōo̍ A̍nɔ̄ŋ o̍ pēēlo̍ kpe̍e̍kpe̍i̍, le̍ tāŋɔ̄ɔ̍ 
mā nyāānu̍ŋ ya̍a̍mɔ̍ɔ̍wa̍. Mɛ̄ɛ̍ nda̍ sōlī nu̍a̍ā yōūwa̍ mā tɛ̄ɛ̄mbu̍u̍ wāa̍ŋīī ndɛ̄i̍, mā 
wa̍ bālɔ̄ɔ̍ īyīīye̍ yɛ̍, le̍nde̍ wāŋ lāāndūa̍a̍ ha̍ā ā chō ni᷅ŋ ni̍. 

3Ā chō wāŋnda̍ Chu̍dā dīmūllo̍ kpe̍e̍kpe̍i̍ āā, “Lā māla̍ na̍a̍ fɔ̍. Lā chɔ᷄m na̍a̍ nyɛ̄ na̍a̍ 
ŋ̄ tōsa̍ wo̍. Lā chīīndi̍a̍a̍ na̍a̍ ya̍a̍mɔ̍ɔ̍wa̍a̍ nāa̍ o̍ bā fɔ̍. Ŋ̄ vīāŋnūŋ ndɔ̍ nya̍ o̍ bā 
bɛ̄ŋgu̍, mɛ̄ɛ̍ pāa̍le̍ŋ lē kīāndū nu̍a̍ā mī lē wa̍ nɛ̄ī bɛ̄ndōo̍, mī wāŋndo̍ kɔ̍ cha᷅l o̍ 
yɔ̄mndo̍ bɛ̄ŋgu̍ le̍ kɔ̄l nyūlōo̍ sɔ̄lāa̍ yɛ̍. Ŋ̄ chō ya̍a̍mɔ̍ɔ̍wa̍a̍ nāa̍ nyāānɔ᷄ŋndo̍, yāndi̍i̍ 
lā vīo̍ŋ na̍a̍ fɔ̍, lā pi̍sī na̍a̍ ya̍a̍mɔ̍ɔ̍wa̍a̍ nāa̍ o̍ bā le̍. 

4Ya̍a̍mɔ̍ɔ̍wa̍ sōli̍ na̍a̍ o̍ lɛ̄ŋndē Mo̍wa̍bīle̍ŋ ni᷄ŋ, yāndi̍i̍ lā chɛ᷄l na̍a̍, mī ŋ̄ cha᷄l o̍ 
lɛ̄ŋndē nyāle̍ŋ ni᷄ŋ fɔ̍. Lā mānda̍ na̍a̍ yɔ̄ŋi̍ nda̍ tɛ̄ɛ̄mbūū na̍a̍.” Wāŋnda̍ Mo̍wa̍bī, 
ya̍a̍mɔ̍ɔ̍wa̍a̍ nyāa̍ cho̍ nya̍ ha̍ā nyɛ̄ pālāa̍ tūsīo̍o̍ chōo̍ wa̍, ā chō hūnɔ̄ɔ̄ mɛ̄ɛ̄lū. Le̍ 
fɛ̍ɛ̍ŋ a̍ fɛ̍ɛ̍ŋ ā de᷅l lɛ̍ nya̍ chōo̍ a̍ sɔ̍ŋgɔ̄ɔ̍, ndu̍yɛ̍ mā tɛ̄ɛ̄mbu̍u̍ lɛ̄ŋndē nyāle̍ŋ te̍. 

5A̍ te̍le̍ŋ ko̍ŋ, wāna̍ fu̍la̍ o̍ pūlāle̍ Dēēve̍le̍ŋ chōo̍ wo̍, ō sīmnu᷄ŋ ni̍ŋ ma̍sā bɛ̍ndōo̍. 
Ndu̍yɛ̍ wāna̍ si̍mnūŋ ni̍ŋ ko̍ŋ Māsāa̍ wo̍, māsāle̍ ndɔ̄le̍ŋ lē wā ni̍ŋ sa̍kpō, ndu̍yɛ̍ 
mbō wa̍ wāna̍ īkɛ̄ndɛ̄. Ō wā ni̍ŋ wa᷅na̍ ke̍le̍ŋa̍ tōnya̍a̍ dīmī wāŋnda̍ tɛ̄ɛ̄ŋ, ndu̍yɛ̍ le̍ 
te̍le̍ŋ o̍ te̍le̍ŋ mbō chē māā sɔ̄ɔ̍ŋ chō dīmi᷄ŋndo̍ wāŋnda̍ tɛ̄ɛ̄ŋ o̍ nɛ̄ī sa̍kpōo̍ chōo̍. 

6Wāŋnda̍ Chu̍dā a̍ cho̍ sūɛ̍i̍ a̍ Mo̍wa̍bī o̍kɔ̄ɔ̄ mā dīmī āā, “Ŋ̄ tūēī bɔ̍ɔ̍ a̍ yōŋga̍ 
wāŋnda̍ ha̍ā o̍kɔ̄ɔ̄, mɛ̄ɛ̍ nda̍ wa̍ wānāā yōŋgāā bɛ̍ndū yɛ̍. Ŋ̄ tūēī mɛ̄ɛ̍ nda̍ wa̍ wānāā 

wa̍su̍ bɛ̍ndū, ndu̍yɛ̍ ma̍ nɔ̄ yōŋgāa̍, o̍ ko̍ŋ kɔ̍ɔ̍lī, ma̍ wā wānāā hɔ̄lāā hēēlāā bɛ̄ndū 
yɛ̍. Kɛ̍ yōŋgā o̍ yōŋgā nda̍ wa̍ kīōlɔ̄ɔ̍ fo̍ndō fu̍u̍ o̍ wa̍ ni̍.” 

7Le̍la̍ŋ wāŋnda̍ Mo̍wa̍bī a̍ cho̍ kōŋu̍l cho̍o̍ cho̍o̍ kpe̍le̍ŋ. Nda̍ kpo̍u̍ kɔ̄lta̍ŋ lā chō 
nda̍ tāmbu̍, ndu̍yɛ̍ mā cha᷄ŋ cha᷄ŋ īmɔ̍nɔ̍ɔ̍ le̍ lɛ̄ŋndē Mo̍wa̍bīle̍ŋ. Ā yīyāŋ ni̍ŋ a̍ nyɛ̄ 
dīāā nda̍ a̍a̍ di̍ā Kīāā Hɛ̄lu̍ɛ̍sī chi̍e̍e̍ wo̍, mī kɔ̄lta̍ŋ lā tāmbu̍ nda̍ mā kōŋu̍l chōo̍ 
cho̍o̍ kpe̍le̍ŋ. 

8Tɔ̄lɔ̄ɔ̄la̍ŋ o̍ chīɔ̍ɔ̍ŋ ni᷄ŋ Hɛ̍si̍bɔ̄ŋ kpo̍u̍ lā chūū tāmbu̍. O̍ ko̍ŋ kɔ̍ɔ̍lī, kpe̍le̍la̍ 
mākīle̍pīi̍la̍ŋ Si̍bi̍mā chi̍e̍e̍ kpo̍u̍, la̍ŋ bɛ̍ɛ̍ la̍ chu̍ū tāmbu̍. Kpe̍le̍la̍ kɛ̍ndɛ̄ kɛ̍ndɛ̄lā 
mākīle̍pīi̍la̍ŋ kpo̍u̍, Māsāa̍ o̍ lɛ̄ŋnde̍ ni᷄ŋ a̍ hu̍ŋ tɛ̍ɛ̍mbūū la̍ŋ, ma̍ mīŋgī la̍ŋ lɛ̄ŋ 
mɛ̍mɛ̍. Kpe̍le̍la̍ mākīle̍pīi̍la̍ŋ nda᷅ŋ, te̍le̍ŋ pi᷅lɛ̍ ma̍ lō la̍ŋ tōsāa̍ mi̍ lā pɛ̄ŋgɛ̄la᷄ŋ mī lā 
fūūlūū Cha̍sɛ̄ɛ̄ chi̍e̍e̍ di̍, mi̍ lā fūūlūū vɛ̄lɛ̄ o̍ lɛ̄ŋnde̍ po̍lte̍ŋ ni᷄ŋ, ndu̍yɛ̍ mī lā fūūlūū 
vɛ̄lɛ̄ o̍ Pēe̍ Mɛ̄ŋmā Īhɛ᷄llo̍ di̍. 

9Le̍la̍ŋ I̍ cho̍ cha᷄ŋ kpe̍le̍ŋ, le̍ kpe̍le̍la̍ mākīle̍pīi̍la̍ŋ Si̍bi̍mā, mɛ̄ɛ̍ wāŋnda̍ Cha̍sɛ̄ɛ̄ a̍ 
cha̍ŋ le̍ kpe̍le̍la̍ ndāla̍ mākīle̍pīi̍la̍ŋ yɛ̍. Mɛ̍mi̍a̍ŋ mā chō ya̍ tōlɔ̄ɔ̄ kpa̍sū kpāsū le̍ 
Hɛ̍si̍bɔ̄ŋ a̍ Īlīa̍a̍lɛ̄ɛ̄, fo̍ndōle̍, yɔ̄mīī kūāmɛ̄ī nda̍ a̍a̍ ke̍ndī pa̍a̍ndū mī ndi̍ i̍i̍ to̍sa̍ mī 
wāŋnda̍ nda̍ a̍a̍ dɔ̍u̍nu᷄ŋ nya̍a̍le̍ ve̍ kpo̍u̍, ī chō lɛ̍ le̍. 

10Kɔ̄l kɛ̄ndɛ̄ bɛ̄ndū wāŋnda̍ nda̍ a̍a̍ to̍sā o̍ chīɔ̄ɔ̄ŋ ndāa̍ŋ kōwɔ̄ɔ̍ ni᷄ŋ mā sōlī 
cho̍ndu̍ŋ nya̍a̍lo̍ŋ ndo̍ kpo̍u̍, kɔ̄l kɛ̄ndɛ̄ kōŋ ō cho̍ lɛ̍ hāū le̍. Wānā o̍ wānā tu̍i̍ī lɛ̍ 
ŋ̄chōndu̍, ɔ̄ɔ̄ bɔ̄ɔ̄lūū kɔ̄l kɛ̄ndɛ̄ o̍ kpe̍le̍ mākīle̍pīi̍ ni̍ŋ te̍. Wānā o̍ wānā wa̍a̍yīāā lɛ̍ 
mākīle̍pīi̍ le̍ māmūɛ̄ī tōōsīāā le̍. Bɔ̄ɔ̄lūū kɔ̄l kɛ̄ndɛ̄ wānā a̍a̍ tu̍ɛ̍ī pa̍a̍ndū wo̍ kpo̍u̍, 
wānā tu̍i̍ī lɛ̍ ndu̍ le̍. 

11Mɔ̍nɛ̍i̍ bɛ̍ndūe̍i̍ chō o̍ kɔ̄l nūu̍ ni᷄ŋ bɔ̍ɔ̍ le̍ lɛ̄ŋndē Mo̍wa̍bīle̍ŋ. Kɔ̄l nūu̍ ō tāmbu̍ o̍ 
bɔ̄ɔ̍ le̍ Kīāā Hɛ̄lu̍ɛ̍sī chi̍e̍e̍. 

12Sāŋgā fo̍ndō fu̍u̍ ko̍ni̍ wāŋnda̍ Mo̍wa̍bī a̍ ku̍ā ni̍ŋ o̍ lūāŋūŋ ndāa̍ŋ a̍ o̍ fo̍ndāŋndā 
ndāla̍ lāsōōlu̍u̍la̍ŋ ni̍. Ā kɔ̍ bɛ̍ɛ̍ o̍ chīɛ̄īlā ndāla̍ pi̍ɛ̍i̍yāā mɛ̄lɛ̄ka̍la̍ŋ ni᷄ŋ mā pīɛ̍i̍, ā 
sɔ̍lā ni̍ŋ ma̍lā o̍ mālā le̍. 

13Mɛ̄lɛ̄ka̍ Ya̍a̍wɛ̄ɛ̄ o̍ so̍ō ni᷅ŋ dīōmnda̍ŋ nda᷅ŋ pāāndū a̍ Mo̍wa̍bī o̍kɔ̄ɔ̄. 

14Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Chɔ̍ŋ na̍nu᷄ŋ mbō chīŋa̍ a̍ wɔ̄sīla̍ŋ lā yāa̍, bɛ̄ɛ̄le̍ 
Mo̍wa̍bī o̍ nɔ̍ le̍ŋ lē chō hūnɔ̄ɔ̄ chūwɔ̄ɔ̄, lātūlu̍ a̍ wānāā kāāku̍u̍wāā bɛ̄ndūāā o̍ nɔ̍ 
wa̍. Ndu̍yɛ̍ wānāa̍ lo᷅ ni̍ŋ yo̍o̍mū Mo̍wa̍bī wa̍, ā ve᷅ ni̍ŋ a̍ bɔ̍ɔ̍ le̍, ndu̍yɛ̍ ā nɔ᷅ ni̍ŋ 
kpa̍a̍yā o̍ kpāāyā le̍.” 

Āīsa̍yā 17 

A̍ mɛɛ̄ ̍Mɛl̄ɛk̄a̍ tūsī niŋ̍ Sii̍l̍īāā a̍ Is̍ɔl̄ūɛi̍ ̍nyɛ ̄pālāa̍ chōo̍ yɛ ̍o̍kɔɔ̄ ̄
1Yōōŋgū Mɛ̄lɛ̄ka̍ Ya̍a̍wɛ̄ɛ̄ yɔ̄ŋgu̍ a̍ Dāma̍si̍kɔ̍ɔ̄ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, 
“Dāma̍si̍kɔ̍ɔ̄ o̍ cho̍ hūnɔ̄ɔ̄ tāmbu̍, fɛ̍ɛ̍ŋ a̍ fɛ̍ɛ̍ŋ ō ve᷅ lɛ̍ chi̍e̍e̍ le̍. Ō chō hūnɔ̄ɔ̄ sīmnɔ᷄ŋ 
be̍mbe̍la̍ŋ kpo̍so̍ŋ. 

2Chi̍o̍o̍ŋ o̍ lɛ̄ŋndē Si̍i̍lūīāle̍ŋ ni᷄ŋ, wāŋnda̍ chō mu̍ŋ hūnɔ̄ɔ̄ mālɔ̄ɔ̄ mī ŋ̄ lo̍ fo̍ndō le̍ 
fɛ̍ɛ̍ŋ a̍ fɛ̍ɛ̍ŋ. Ŋ̄ chō hūnɔ̄ɔ̄ sīmnɔ᷄ŋ fo̍ndāŋndā sāa̍ a̍ nāūwa̍ ā dīā mā hīnīŋ nda̍ŋ. 
Ndu̍yɛ̍ wānā o̍ wānā ve᷅ ni̍ŋ mbō kpēŋa̍ nda̍ le̍. 

3Chi̍e̍e̍ŋ nɔ̍ sāāsāla̍ ka̍lā ka̍lāla̍ŋ lā bālāā I̍sɔ̄lūɛ̄ī yo̍ŋ kpo̍u̍, ā chō mu̍ŋ hūnɔ̄ɔ̄ 
tɛ̄ɛ̄mbūū. Ndu̍yɛ̍ Dāma̍si̍kɔ̍ɔ̄ bɛ̍ɛ̍ kpāāya̍ lēmāsā bɛ̄ndū o̍ nɔ̍ wo̍ ō chō hūnɔ̄ɔ̄ 
chūwɔ̄ɔ̄. Wānāa̍ lo᷅ ni̍ŋ yo̍o̍mū Si̍i̍līāā wa̍, nda̍ bɛ̍ɛ̍ si̍ɔ̍mbu̍la̍ bɛ̍ndūla̍ŋ lā chō nda̍ 
hūnɔ̄ɔ̄ bīyɔ̄ɔ̄ mɛ̄ɛ̍ i̍ yɔ̍nu̍ŋ a̍ wāŋnda̍ I̍sɔ̄lūɛ̄ī yɛ̍. Ya̍ Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ 
kpo̍u̍ wo̍, ya̍ so̍ō ni̍. 

4“A̍ te̍le̍ŋ ko̍ŋ, tɔ̍ɔ̍ bɛ̍ndū I̍sɔ̄lūɛ̄ī ndu̍ o̍o̍ nɔ̍ wo̍ ō chō hūnɔ̄ɔ̄ nyūm. Mɛ̄ɛ̍ nāa̍ ō bīī 
nu̍a̍ā wāŋndo̍ mbō chīi̍ ndu̍ sɔ̄ɔ̄sīāā ō nɔ᷅ lɛ̍ māyōōmū o̍ māyōōmū le̍ yɛ̍, le̍nde̍ i̍ 
yɔ̍nūŋ ni̍ŋ a̍ I̍sɔ̄lūɛ̄ī ni̍. 

5Mɛ̄ɛ̍ nda̍ kīlī nu̍a̍ā tɔ̄lɔ̄ɔ̍ kpo̍u̍ o̍ kpe̍lo̍o̍ ni᷄ŋ yɛ̍, le̍nde̍ i̍ yɔ̍nūŋ ni̍ŋ a̍ I̍sɔ̄lūɛ̄ī ni̍. Mɛ̄ɛ̍ 
nda̍ kūāū nu̍a̍ā chīɔ̍ɔ̍ŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Lu̍ɛ̍fēm mā dīndī mu̍ŋ 
kōwɔ̄ɔ̍ yɛ̍, le̍nde̍ i̍ yɔ̍nūŋ ni̍ŋ a̍ I̍sɔ̄lūɛ̄ī ni̍. 

6Kɛ̍ ndu̍yɛ̍ wāŋnda̍ I̍sɔ̄lūɛ̄ī a̍ chu̍ū ni̍ŋ kpo̍u̍ le̍, ā ti᷄ŋ ā lō ni̍ŋ yo̍o̍mū. Mɛ̄ɛ̍ nda̍ kēndī 
nu̍a̍ā ɔ̄li̍fīi̍ya̍ŋ, mī mā ti᷄ŋ mā lo᷄ o̍ tūllo̍ a̍ o̍ lɛ̄ūwo̍ŋ māpīlɛ̍ŋ yɛ̍, le̍nde̍ i̍ yɔ̍nūŋ ni̍ŋ 
ni̍. Ya̍ Mɛ̍lɛ̍ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ya̍ so̍ō ni̍.” 

7A̍ te̍le̍ŋ ko̍ŋ, wāŋnda̍ chō hūnɔ̄ɔ̄ mūli᷄ŋ o̍ wāna̍ to̍o̍si̍a̍a̍ nda̍ wo̍ lo̍. Ā chō hūnɔ̄ɔ̄ 
hɔ̄lla̍ mūlī, o̍ I̍sɔ̄lūɛ̍i̍ya̍ Mɛ̄lɛ̄ka̍ ndā Di̍a̍ndāa̍ lo̍ le̍ mālāa̍. 

8Ā ti̍i̍ndāŋ ndɛ̍ ni̍ŋ ma̍āŋndā nda̍ pi̍la̍ tōōsi̍a̍a̍ a̍ bālā ndāla̍ŋ nda̍ŋ, kɛ̄lɛ̄ŋgāā nyɛ̄m 
nda̍ pīla̍ tōōsi̍a̍a̍ wo̍ŋ le̍ nda̍ mālā le̍, mu̍ŋ yɔ̍nūŋ ni̍ māā sūŋgbu̍ma̍ nda̍ tōōsi̍a̍a̍ 
māā vēla̍ŋ mɛ̄lɛ̄ka̍ ndāa̍ A̍si̍ɛ̍lūā wa̍ŋ, a̍ ma̍āŋndā nda̍ tōōsi̍a̍a̍ le̍ nyɛ̄m chūŋ 
kɛ̄ndɔ᷄ŋ lōmɔ̄ɔ̍ lēcho̍ō la̍ŋ. 

9Tē te̍le̍ŋ ko̍ŋ ō fūūlu̍u̍ pɛ̍, chi̍e̍e̍ŋ ndāa̍ŋ nɔ̍ sāāsāla̍ ka̍lā ka̍lāla̍ŋ lā bālāā wo̍ŋ 
kpo̍u̍, ŋ̄ chō hūnɔ̄ɔ̄ pīɔ̄l mī ŋ̄ lo̍ pɔ̄mnda̍ŋ. Ŋ̄ chō hūnɔ̄ɔ̄ sīmnɔ᷄ŋ mɛ̄ɛ̍ chi̍e̍e̍ŋ 
Hi̍va̍i̍tīi̍ya̍, a̍ A̍mɔ̍lu̍a̍i̍tīi̍ya̍ ā ma᷄l ma̍ nyāānu᷄ŋ, mi̍ ŋ̄ lō pɔ̄mnda̍ŋ ndo̍ŋ ŋ̄ wa̍ yɛ̍, 
bōōndi̍i̍ I̍sɔ̄lūɛ̍i̍ya̍ ā hīŋ ma̍ mā hu᷄ŋ chu̍ā lɛ̄ŋndē ndāle̍ŋ nde̍. 

10Le̍ sa̍bū mu᷅ŋ chō yɔ̄nɔ᷄ŋ a̍ nya̍ wo̍ cho̍ ni̍, māā le̍ mɛ̄ɛ̍ nya̍ lo̍ o̍ ko̍ŋ mi̍ lā pūɛ̄ɛ̄nu᷄ŋ 
a̍ Mɛ̄lɛ̄ka̍ nyāa̍, o̍ cho̍ wāna̍ chi̍i̍ndīāā nya̍ wo̍ yɛ̍, le̍ mɛ̄ɛ̍ nya̍ kɛ̄ɛ̍ le̍ lōōnɔ᷄ŋndo̍ a̍ 
wāna̍ ma̍ndā nya̍ māā pōū kpo̍o̍wa̍ bɛ̍ndū wo̍ yɛ̍. Yɔ̄ŋi̍ nya̍ tōsa̍ le̍nde̍ yɛ̍, mi̍ lā lō 
o̍ ko̍ŋ mi̍ lā tūāl yɔ̄mīī kūāmɛ̄i̍ kɛ̄ndɛ̄ kɛ̍ndɛ̄i̍ o̍ kpe̍le̍la̍ nyāla̍ŋ ni᷄ŋ, le̍ wāa̍ Mɛ̄lɛ̄ka̍a̍ 
wāŋnda̍ o̍ lɛ̄ŋīī chēle̍ŋnde̍ ni̍ŋ a̍ so̍o̍lūū wa̍ sōōlūūwo̍ lo̍ŋ. 

11Kɛ̍ nda̍ a̍a̍ yɔ̍ŋ bɛ̍ɛ̍ mī yɔ̄mīī kēŋ ndi̍ i̍i̍ su̍l o̍ nyūmnda̍ŋ mā pīlɛ̍ bɛ̄ŋgu̍, ndu̍yɛ̍ mī 
ndi̍ i̍i̍ so̍li̍ pe̍e̍ŋge̍la̍ŋ, mī ndi̍ i̍i̍ ya̍ndu̍ dīi̍mā ndɔ̄ɔ̍, tē kɔ̄l tāmbɛ̍i̍yo̍ a̍ nyɛ̄ nɛ̄īyāa̍ ō 
kōma̍l nya̍ pɛ̍, nya̍ a̍a̍ sɔ̍lā ni̍ŋ kōmɔ̄ɔ̄ yɔ̄mīī kēŋ mī ndu̍ o̍o̍ ma̍la̍ le̍. 

A̍ mɛɛ̄ ̍lɛŋ̄īī ya̍a̍mɔɔ̍w̍a̍ ī sɔl̄a̍ yōmɔɔ̄ ̍yɛ ̍o̍kɔɔ̄̄ 
12Lā tūe̍i̍ yɔ̍ sɛ̍lɛ̍ bɛ̍ndu̍ cho̍ bɔ̄ɔ̄lūūwo̍ wo̍ se᷅. Wānā tu̍e̍ī bɔ̄ɔ̄lūū bɛ̄ndū nda̍ chō wo̍ 
pɛ̍, āā mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ ma̍ cho̍ bɔ̄ɔ̄lūūwo̍ īkpōku̍ kpo᷅ku̍i̍ bɛ̍ndūe̍i̍ ni̍. 

Lɛ̄ŋīī kpāāyɛ̄ī bɛ̍ndūe̍i̍ ī dɔ̄ɔ̄nu᷄ŋ na̍a̍ pi᷅lɛ̍ le̍ hūnɔ̄ɔ̍ sɔ̍ŋgɔ̄ɔ̍ a̍ nya̍. Ā chō hūnɔ̄ɔ̍ a̍ 
dēŋīo̍o̍ kpe̍e̍kpe̍i̍. 

13Wānā tu̍e̍ī nda̍ hūnɔ̄ɔ̍ īkpūūve̍ pɛ̍, āā mɛ̄ŋmā kpāāyā mā bɛ̄ndūa̍ŋ ma̍ cho̍ 
lɔ̄ɔ̄nɔ᷄ŋndo̍ mi̍ mā wā īkpūūve̍ ni̍. Kɛ̍ Mɛ̄lɛ̄ka̍ chō nda̍ hūnɔ̄ɔ̄ dēŋūl mā mīīŋgu̍ a̍ 
kīlta̍ŋ. Ō chō nda̍ tōūwɔ̄ɔ̄ mbō kūɛ̄ a̍ nda̍ kɛ᷅, mɛ̄ɛ̍ hūēīye̍ ī bāsū nu̍a̍ā chu̍ndo̍o̍ o̍ 
pēmbo᷄ŋ chōo̍ mī ī kūɛ̄ a̍ ndu̍ kɛ᷅ kɛ̍ yɛ̍. Mɛ̄ɛ̍ hūēīyīī fēlēŋfēlēŋnde̍ ī kūā nu̍a̍ā a̍ bīl 
vēsɛ̍i̍yo̍ yɛ̍, le̍nde̍ o̍ ku̍ā ni̍ŋ a̍ nda̍ ni̍. 

14Ā lūēī ni̍ŋ wa᷅ŋnda̍ sīōōŋīī bɛ̄ndūe̍i̍ o̍ nyūmnda̍ŋ mā pīlɛ̍ bɛ̄ŋgu̍. Kɛ̍ lɔ̍ɔ̍pa̍ mī 
pāa̍le̍ŋ lē sɛ̄, ō pīlɛ̍ bɛ̍ɛ̍ wānā se̍e̍lūŋ ndɛ̍ ni̍ŋ te̍. Wānāa̍ de᷅l ni̍ŋ na̍a̍ chōo̍, mā pūŋga̍ 
lɛ̄ŋndē nāā le̍ŋ nda̍, nyɛ̍ yɔ̍nūŋ ni̍ŋ a̍ nda̍ wo̍ ndu̍ wa᷅ ni̍ŋ ko̍ŋ ni̍. 

Āīsa̍yā 18 

A̍ mɛɛ̄ ̍Mɛl̄ɛk̄a̍ chō lɛŋ̄ndē Īto̍o̍pīāāle̍ŋ nyɛ ̄pālāa̍ tūsī chōo̍ yɛ ̍o̍kɔɔ̄ ̄
1Nyɛ̄ pālāa̍ bɛ̄ndōo̍ ō wā ni̍ŋ le̍ lɛ̄ŋnde̍ cho̍ o̍ pēēla̍ bɛ̍ndūla̍ŋ Īto̍o̍pīāā le̍e̍lōo̍ le̍ŋ, 
nāa̍ so̍o̍nu̍a̍a̍ ā chō ku̍ndālā bɛ̄ndūla̍ŋ nda̍. 

2Wāŋnda̍ o̍ lɛ̄ŋnde̍ŋ nde᷅ŋ ni᷄ŋ ā vēm wāŋnda̍ hɔ̄ltē ndā a̍ yōōŋgōo̍. Wānāā nda̍ 
vēm nda̍ ā chō Pēē Bɛ̍ndōo̍ Na̍īl tāŋɔ̄ɔ̍ o̍ bēmbēla̍ŋ chōo̍. Nya̍ wānāā nda̍ vēm ha̍ā 
mi̍ lā wā kēlēŋā bɛ̄ndōo̍ wa̍, lā kɔ̍. Lā la̍kɔ̍ o̍ lɛ̄ŋnde̍ŋ ni᷄ŋ a̍ yōōŋgōo̍ kōŋ, lɛ̄ŋndē 
pēēla̍ŋ lā pīɔ̍u̍ le᷅ŋ a̍ būŋga᷄ŋ nde̍ŋ, lɛ̄ŋnde̍ nɔ̍ le᷅ŋ kpāāyā bɛ̍ndōo̍, ndu̍yɛ̍ mī lē kēī 
lɛ᷅ŋnde̍ yōmɔ̄ɔ̍ le̍ŋ, lɛ̄ŋndē wāŋnda̍ o̍ chi̍e̍ēŋndo̍ ni᷄ŋ kpo̍u̍ a̍ nɔ̍ le᷅ŋ sīōōŋnde̍ le̍ le̍ŋ 
nde̍ŋ. Lā dīmu̍l wa̍nāa̍ cho̍ ha̍ā ā vīlɛ̄ī kpo̍lōŋ kpōlōŋ, ndu̍yɛ̍ mi̍ kɔ̄ɔ̍le̍ŋ lē wā nda̍ 
kpɔ̍lɔ̄kɔ̍ kpɔ̍lɔ̄kɔ̍ wa̍ yōōŋgōo̍ kōŋ. 

3Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, nya̍ wānā o̍ wāna̍ cho̍ o̍ chi̍e̍ēŋndo̍ ni᷄ŋ, lā 
wā to̍fāa̍, le̍ mī lā chē bēēndi̍ɛ̍ī wa᷅ ni̍ŋ o̍ he̍e̍lāā o̍ pēmbūŋ bɛ̄ndo᷄ŋ tūllo̍, le̍ wāa̍ 
māā tāāmāsi̍ le̍ chɔ̄ūwo̍ wo̍. Lā wa̍ ni᷅la̍ŋ yāŋɔ̄ɔ̍ le̍ mī lā tūēī bu̍lu̍ chɔ̄ū su̍a̍ā ni̍ŋ 
ndo̍. 

4Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “I̍ cho̍ wā o̍ fo̍ndā nī cha̍lāa̍ chōo̍ cho̍o̍ mī to̍fā 
lɛ᷅ŋ, le̍ mī che᷅ nyɛ̍ cho̍ yɔ̄nɔ᷄ŋndo̍ wo̍. Ndu̍yɛ̍ nyɛ̄ o̍ nyɛ̄ wā ni̍ŋ ya̍ o̍ hɔ̄l kpe̍nde̍ke̍le̍. 
Mɛ̄ɛ̍ pāa̍le̍ŋ lē wā nu̍a̍ā chōo̍ cho̍o̍ a̍ te̍le̍ŋ pāa̍le̍ ka̍lāa̍, nyɛ̄ o̍ nyɛ̄ ve᷅ le̍cho̍ō le̍ yɛ̍, 
le̍nde̍ ya̍ I̍ wa᷅ ni̍ŋ nyɛ᷅ o̍ nyɛ̄ chɔ̄ɔ̍ kpe̍nde̍ke̍le̍ ni̍. Mɛ̄ɛ̍ ha̍la̍ īkpūŋgbāa̍ ō wā nu̍a̍ā 
chōo̍ cho̍o̍ a̍ te̍le̍ŋ ku̍a̍u̍wāā ŋ̄chīɔ̍ɔ̍ yɛ̍, le̍nde̍ nyɛ̄ o̍ nyɛ̄ wa̍ ni̍ŋ ya̍ o̍ hɔ̄l kpe̍nde̍ke̍le̍ 
ni̍. 

5Mɛ̄ɛ̍ wāŋndo̍ ō tūāl nu̍a̍ā kīle̍pīi̍ya̍ŋ, mī mā yāndu̍ mī mā kōm, te̍le̍ŋ ma̍ hu᷅ŋ le̍ 
dīūwɔ̄ɔ̍ wo̍ ki̍nɛ̍i̍, mā fu̍u̍lūū te̍le̍ŋ ke̍ndīāā le̍, mī wāŋndo̍ ō kīli̍ yɔ̄mīī mākīle̍pīi̍ye̍ 
ke̍ŋ, ndu̍yɛ̍ mbō kīli̍ lɛ̄ūwūŋ ndɔ̍ŋ kpo̍u̍ yɛ̍, le̍nde̍ ya̍a̍mɔ̍ɔ̍wa̍ ā tɛ̄ɛ̄mbūū ni̍ŋ 
wa᷅ŋnda̍ Īto̍o̍pīāā ni̍. 

6Ā chō nda̍ hūnɔ̄ɔ̄ dīū kpo̍u̍, ndu̍yɛ̍ mī yōūwāa̍ cho̍ o̍ pēmbo᷄ŋ chōo̍ wa̍ a̍ vīsīāā 
yōndūa̍a̍ ā hu᷄ŋ di̍ō dīāllūŋ ndāa̍ŋ. Dīāllūŋ ndāāŋ vi̍lɛ̍i̍yo̍ŋ, mu̍ŋ wa᷅ ni̍ŋ nyɛ̍ dīa̍a̍ le̍ 

yōūwa̍ a̍ te̍le̍ŋ wɔ̄ɔ̄le̍ŋ ni̍, o̍ ko̍ŋ kɔ̍ɔ̍lī, a̍ te̍le̍ŋ lēsīāllo̍ ki̍nɛ̍i̍, mu̍ŋ vīsīāā yōndūa̍a̍ ā 
wā ni̍ŋ di̍o̍o̍ ni̍. 

7“A̍ te̍le̍ŋ ko̍ŋ, lɛ̄ŋnde̍ cho̍ le᷅ŋ mi̍ pēēla̍ bɛ̍ndūla̍ŋ lā pīɔ̍u̍ le᷅ŋ a̍ būŋga᷄ŋ nde̍ŋ, 
lɛ̄ŋnde̍ nɔ̍ le᷅ŋ kpāāyāa̍, ndu̍yɛ̍ mī lē kēī lɛ᷅ŋnde̍ yōmɔ̄ɔ̍ le̍ŋ, lɛ̄ŋndē wāŋnda̍ o̍ 
chi̍e̍ēŋndo̍ ni᷄ŋ kpo̍u̍ a̍ nɔ̍ le᷅ŋ sīōōŋnde̍ le̍ le̍ŋ nde̍ŋ, lɛ̄ŋndē wānāā ndūa̍a̍ ā chō ha̍ā 
ā vīlɛ̄ī kpo̍lōŋ kpōlōŋ, ndu̍yɛ̍ ma̍ nɔ̄ kɔ̄ɔ̍le̍ŋ kpɔ̍lɔ̄kɔ̍ kpɔ̍lɔ̄kɔ̍ le̍ŋ nda̍, wāŋndā o̍ 
lɛ̄ŋnde̍ŋ nde᷅ŋ ni᷄ŋ, ā hūŋ ni̍ŋ a̍ nyɔ̄ɔ̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, Mɛ̄lɛ̄ka̍ nɔ̍ kpāāyāa̍ 
kpo̍u̍ wo̍ māā lākē. Wāŋnda̍ ha̍ā ā chō hūnɔ̄ɔ̄ a̍ nyɔ̄ɔ̍ŋ mu᷅ŋ o̍ Pēmbīī Sa̍a̍yɔ̄ŋnde̍ 
chōo̍, nāa̍ nda̍ sōōlūū Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ wa̍.” 

Āīsa̍yā 19 

A̍ mɛɛ̄ ̍Mɛl̄ɛk̄a̍ tūsī niŋ̍ Ic̍hip̍i ̍nyɛ ̄pālāa̍ chōo̍ yɛ ̍o̍kɔɔ̄̄ 
1Yōōŋgū Mɛ̄lɛ̄ka̍ yɔ̄ŋgu̍ a̍ I̍chi̍pī o̍kɔ̄ɔ̄ wo̍ cho̍ ho̍ō ni̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̍ 
I̍chi̍pī, ō chō hūnɔ̄ɔ̍ o̍ ha̍la̍ hūmbu̍ cho̍ hūnɔ̄ɔ̍ a̍ kīlta̍ bɛ̍ndūla̍ŋ ndo̍ chōo̍. Sīōōŋnde̍ 
bīī mɛ̄lɛ̄ka̍a̍ wāŋnda̍ I̍chi̍pī a̍ pi̍ɛ̍īya̍, ma̍ wā nyīīyāa̍. Kɔ̄lta̍ŋ lā hīīlu̍ŋ wa᷅ŋnda̍ I̍chi̍pi̍ 
ni᷄ŋ kpo̍u̍ a̍ sīōōŋnde̍. 

2Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mī sɔ̍ŋgɔ̍ɔ̍ ō de᷄l wāŋnda̍ I̍chi̍pī nda̍ pi̍la̍ 
tɛ̄ɛ̄ŋ. I̍ cho̍ tōsā mī pɔ̄mbɔ̄ɔ̍ a̍ bɛ̄ndōo̍ mā sɔ̄ŋga̍, ndu̍yɛ̍ mī wāŋndo̍ nda̍ wāna̍ nda̍ 
chīɛ̄ɛ̄li̍āŋndo̍ mā sɔ̄ŋga̍. O̍ ko̍ŋ kɔ̍ɔ̍lī, chi̍o̍o̍ a̍ chi̍o̍o̍ mā sɔ̄ŋga̍, ndu̍yɛ̍ māsāle̍ŋ a̍ 
māsāle̍ŋ mā sɔ̄ŋga̍. 

3I̍ cho̍ tōsā mī kɔ̄lta̍ŋ lā hīīlu̍ŋ wa᷅ŋnda̍ I̍chi̍pi̍ a̍ sīōōŋnde̍, ndu̍yɛ̍ mī to̍sa̍ tūūlā 
ndāla̍ŋ kpo̍u̍ mī lā tāmbu̍. Wāŋnda̍ I̍chi̍pī a̍ nyu̍nā ni̍ŋ mɛ̄lɛ̄ka̍a̍ ndāa̍ le̍ mālāa̍, 
ndu̍yɛ̍ mā kūɛ̄ nāa̍ wānāā ŋ̄wāŋ vīlɛ̍i̍ya̍ chūā, le̍ mā nyūna̍l nda̍ wāŋ vīlɛ̍i̍ya̍ dīōm, 
o̍ ko̍ŋ kɔ̍ɔ̍lī, mā kōma̍l wānāā vīāmāā lāyāwāa̍ le̍ mā vi᷄m nda̍ yāwāla̍ŋ, ndu̍yɛ̍ mā 
kūā vɛ̍lɛ̄ o̍ māndi̍a̍a̍ lo̍. 

4I̍ cho̍ wāŋnda̍ I̍chi̍pi̍ mālɔ̄ɔ̄ māsānɔ̍ ka̍lā ka̍lā bɛ̄ndōo̍ o̍ bā. I̍ cho̍ tōsā mī māsā kɔ̄l 
vēsɛ̍i̍ bɛ̍ndōo̍ ō nɔ̍ nda̍ kpāāyāa̍ chōo̍, mā wa̍ o̍ māsāle̍ ndɔ̄le̍ŋ bɛ̄ŋgu̍. Ya̍ Mɛ̄lɛ̄ka̍ 
Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍ ya̍ so̍ō ni̍.” 

5Mɛ̄ŋnda̍ŋ o̍ Pīo̍o̍ Na̍īl ma̍ cho̍ hūnɔ̄ɔ̄ vēlā. Mā chō hūnɔ̄ɔ̄ vēsā kpa̍dī. 

6Fo̍ndāŋndā nda̍ tōōsi̍a̍a̍ mī mɛ̄ŋnda̍ŋ mā chāŋ o̍ Pīo̍o̍ Na̍īl mī mā kēēkū lo̍ŋ nda̍ŋ 
kpo̍u̍, lā chō hūnɔ̄ɔ̄ chūŋ mī lā vēla̍. Pēēla̍ pɔ̍mbɔ̄la̍ŋ I̍chi̍pī kpo̍u̍, lā chō lō 
dɔ̄ɔ̄nīa̍ŋndo̍ mī lā vēla̍ kpa̍dī. Bi᷄l wu᷅l o̍ pēēla̍ŋ ndo̍ kpo̍u̍ ō chō hūnɔ̄ɔ̄ sīɔ̄ mbō 
vēsa̍ŋ. 

7Tɔ̄lɔ̄ɔ̄la̍ cho̍ o̍ Pīo̍o̍ Na̍īl kɔ̍ŋgɔ̍ la̍ŋ kpo̍u̍, lā chō hūnɔ̄ɔ̄ vēsā. Nyɛ̄ o̍ nyɛ̄ nda̍ tɔ̄l o̍ 
chīɔ̍ɔ̍ŋ ni᷄ŋ Na̍īl kɔ̍ŋgɔ̍, ō chō hūnɔ̄ɔ̄ vēsā kpo̍u̍, ndu̍yɛ̍ mī hūēīye̍ bāsu̍ ndu̍ mī ī 
kūɛ̄nu᷄ŋ a̍ ndu̍. 

8Wānāa̍ yɔ̍ɔ̍yā Na̍īl o̍ pēēlo̍ wa̍, ā chō hūnɔ̄ɔ̄ kɔ̄l tāmbū, mā bīī mɔ̍nɛ̍i̍. Wānāa̍ yɔ̍ɔ̍yā 
a̍ yālāla̍ŋ nda̍ ni̍, a̍ wānāa̍ wu̍ū do̍li̍ŋndo̍ŋ nda̍, nda̍ kpo̍u̍ ā nɔ᷅ lɛ̍ ni̍ŋ wa̍li̍ o̍ wa̍li̍ 
nda̍ tōsa̍ mā sɔ̄la̍ nyɛ̄ sɔ̄lāā le̍. 

9Wānāa̍ to̍o̍sīāā ko̍lāla̍ wo̍mūlāāla̍ŋ a̍ tɔ̄lɔ̄ɔ̄ fi̍la̍sī wo̍ wa̍ kpo̍u̍, kɔ̄lta̍ŋ lā chō nda̍ 
hūnɔ̄ɔ̄ tāmbu̍. Wānāa̍ wo̍mūl mā tōōsīāā ko̍lāla̍ kɛ̍ndɛ̄ kɛ̍ndɛ̄la̍ŋ nda̍, kɔ̄lta̍ŋ lā chō 
nda̍ hūnɔ̄ɔ̄ lāāsīa̍ŋ kpo̍u̍. 

10Wānāa̍ cho̍ māā sūŋgbu̍a̍ŋ le̍ lɛ̄ŋnde̍ŋ nde᷅ŋ nda̍, ā chō hūnɔ̄ɔ̄ yōmī kpo̍u̍. O̍ ko̍ŋ 
kɔ̍ɔ̍lī, wānā o̍ wāna̍ cho̍ wa̍llo̍ le̍ pāāwāa̍ o̍ lɛ̄ŋnde̍ŋ nde᷅ŋ ni᷄ŋ, kɔ̄ltā ndāla̍ŋ lā chō 
hūnɔ̄ɔ̄ tāmbu̍. 

11Wāŋ bɛ̄ndūa̍a̍ So̍wāŋ chi̍e̍e̍ dīɔ̄māā bɛ̄ndūa̍a̍ nda̍ chō ni̍. Māsāa̍ I̍chi̍pī wānāā 
ndūa̍a̍ kɔ̄l kālu̍a̍a̍ a̍ si̍lā ndu̍ wa̍, sīlālā īdīɔ̄mnda̍ŋ kpo̍sōŋ nda̍ chō ndu̍ ni̍. Kɔ̄l kālu̍ 
kūɛ̍ɛ̍nɛ̍ nya̍ līsāŋ yɛ̍, mī lā dīmūl Ma̍sāa̍ I̍chi̍pī māā, wānāā kɔ̄l kālu̍a̍a̍ bɛ̍ndūa̍a̍ 
ve̍lū na̍a̍ ni̍, o̍ pūlālē māsāa̍ māsīndīa̍a̍ chōo̍ na̍a̍ ŋ̄ fūla̍ ni̍. 

12Māsāa̍ I̍chi̍pī, kūɛ̍ɛ̍nɛ̍ wānāā nūm a̍ si̍lāā kɔ̄l kālu̍a̍a̍ bɛ̍ndūa̍a̍ ā chō yɛ̄ ni᷅ŋ? Tē ā 
chō pɛ̍ wa̍nāā kɔ̄l kālu̍ le̍kɛ̍ndɛ̍ī, mɛ̄ɛ̍ ā chɔ᷄m ndɔ̍ nu̍m nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ 
kpāāyāa̍ kpo̍u̍ wo̍ ō kɛ̄ɛ̄si̍a̍a̍ le̍ tōsāa̍ a̍ I̍chi̍pī wo̍. 

13Wāŋ bɛ̄ndūa̍a̍ So̍wāŋ chi̍e̍e̍ a̍ si̍mnu᷄ŋ di̍ɔ̄mnda̍. Wāŋnda̍ hūi̍ wānāa̍ cho̍ chīla̍ŋ 
Mɛ̍mfi̍sī chi̍e̍e̍ wa̍. Wānāa̍ cho̍ lɛ̄ŋndē I̍chi̍pīle̍ŋ chīla̍ŋ, ma̍ wā māā pāā kɔ̄ɔ̄ le̍ 
wāŋnda̍ wa̍, ā tōsa̍ mi̍ lɛ̄ŋndē I̍chi̍pīle̍ŋ lē bīāndū nɛ̄īyo̍. 

14Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ wāŋnda̍ ha̍ā ā sīmnu᷄ŋ māā lādīɔ̄m. Ā tōsa̍ mi̍ wāŋnda̍ 
I̍chi̍pī a̍ ma᷅l nɛ̄īyo̍, ma̍ wā sɔ̄ɔ̍ŋ tōsāa̍ māā wānāā kōlāā. Mɛ̄ɛ̍ wānā ko̍lāā 
māmūɛ̄īyo̍ ō kūsī nu̍a̍ā, mbō kūā a̍ sīɛ̄ɛ̄līa̍a̍ o̍ kūsī kōŋ ni᷄ŋ yɛ̍, le̍nde̍ nda̍ yɔ̄nu̍ŋ ni̍. 

15Wānā o̍ wānā cho̍ lɛ̍ I̍chi̍pī mbō hīŋ a̍ ma̍lāa̍ I̍chi̍pī o̍ nɛ̄ī o̍ nɛ̄ī ni̍ŋ te̍, wānā su̍lāā 
ni̍, wānā ta̍mbɛ̍i̍ ni̍, wāna̍ tɔ̍ɔ̍ ni̍, wānā yɔ̍ŋāā ni̍. 

A̍ mɛɛ̄ ̍wāŋnda̍ Ic̍hip̍ī a̍ so̍o̍lūū niŋ̍ Mɛl̄ɛk̄a̍ Ya̍a̍wɛɛ̄ ̄yɛ ̍o̍kɔɔ̄ ̄
16Te̍le̍ŋ cho̍ fūūlūū wāŋnda̍ I̍chi̍pī a̍ cho̍ hūnɔ̄ɔ̄ sīmnɔ᷄ŋ māā ŋ̄wāŋ lāāndū. Mɛ̄lɛ̄ka̍ 
Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ō chō nda̍ hūnɔ̄ɔ̄ bāa̍ hēēlūl le̍ nda̍ sōŋɔ̄ɔ̍ a̍ dɛ̍nɛ̍ 
pa̍lāa̍ mī sīōōŋīī bɛ̄ndūe̍i̍ bīī nda̍ mā nyīīya̍ kpa̍kpā. 

17Sīōōŋīī bɛ̄ndūe̍i̍ ī chō hūnɔ̄ɔ̄ wāŋnda̍ I̍chi̍pi̍ bīyɔ̄ɔ̄ le̍ wāŋnda̍ Chu̍dā. Wānā o̍ 
wāna̍ cho̍ I̍chi̍pī, tē ō hu᷄ŋ tu̍e̍ī pɛ̍ mī wāŋndo̍ vēēlu̍ lɛ̄ŋndē Chu̍dāle̍ŋ dīōla̍ŋ, 
sīōōŋīī bɛ̄ndūe̍i̍ chō ndu̍ bīyɔ̄ɔ̄, fo̍ndōle̍, nyɛ̄ Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍ 
ō kɛ̄ɛ̄si̍a̍a̍ le̍ tōsāa̍ a̍ lɛ̄ŋndē I̍chi̍pīle̍ŋ ndo̍, ō wɔ̄u̍ ō bɔ̄ɔ̍. 

18Tē te̍le̍ŋ ko̍ŋ ō fūūlu̍u̍ pɛ̍, chi̍e̍e̍ŋ bɛ̍ndo᷄ŋ ŋ̄ ŋūɛ̍ɛ̍nu̍ o̍ lɛ̄ŋndē I̍chi̍pīle̍ŋ ni̍ŋ, sūɛ̍i̍ 
ma̍ŋgālɛ̄i̍ Ke̍nāŋ, ndi̍ yɔ̍nūŋ māā Hi̍būlūi̍ye̍ ni̍, ndi̍ wa᷅ ni̍ŋ di̍mi᷄ŋndo̍ o̍ chi̍e̍e̍ŋ mu̍ŋ 
ni̍. Ndu̍yɛ̍ wāŋnda̍ o̍ chi̍o̍o̍ŋ mu᷅ŋ ā chūā ni̍ŋ bu̍ŋgɛ̄i̍ ī kālā ka̍lā, ndu̍yɛ̍ mā mēna̍ŋ 
o̍ Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍. Chi̍o̍o̍ŋ mu̍ŋ ā vēēlū ni̍ŋ o̍ pīlɔ̍ɔ̍ dīōla̍ŋ āā, 
“Chi̍e̍e̍ Lēpāa̍ wo̍.” 

19Tē te̍le̍ŋ ko̍ŋ ō fūūlu̍u̍ pɛ̍, ā chō hūnɔ̄ɔ̄ ma̍āŋndo̍ tāŋgūl le̍ Mɛ̄lɛ̄ka̍ Ya̍a̍wɛ̄ɛ̄ o̍ 
lɛ̄ŋndē I̍chi̍pīle̍ŋ tɛ̄ɛ̄ŋ kpe̍e̍kpe̍i̍, ndu̍yɛ̍ mā bɛ̄ɛ̄ndi̍a̍a̍ sūŋgbu̍le̍ pōū le̍ŋ le̍ Mɛ̄lɛ̄ka̍ 
Ya̍a̍wɛ̄ɛ̄ o̍ pɛ̄ɛ̄ŋgu̍la̍ lɛ̄ŋndē I̍chi̍pīle̍ŋ. 

20Nyɛ̄m sālā tīɔ̍ɔ̍ŋndo̍ŋ mu᷅ŋ, mu̍ŋ wa᷅ ni̍ŋ ni̍ māā lātāāmāsi̍ le̍ chɔ̄mndo̍ māā ā chō 
Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ sōōlūūwo̍ lɛ̄ŋndē I̍chi̍pīle̍ŋ ni᷄ŋ. O̍ ko̍ŋ, te̍le̍ŋ 
o̍ te̍le̍ŋ, tē wāŋndā I̍chi̍pī ya̍a̍mɔ̍ɔ̍wa̍a̍ ndāa̍ ā hu᷄ŋ de᷅l nda̍ chōo̍ pɛ̍, le̍ nda̍ nyɛ̄ 
pālāa̍ tūsīo̍o̍ chōo̍, mā cha᷄ŋ le̍ mālāa̍, Mɛ̄lɛ̄ka̍ Ya̍a̍wɛ̄ɛ̄ o̍ nɔ̍lā mbō ke̍ nda̍ wāŋndo̍ 
le̍ nda̍ chīīndīa̍a̍, mī wānā ko̍ŋ ō chīɔ̍u̍ nda̍, mbō sōli̍ nda̍ ya̍a̍mɔ̍ɔ̍wa̍a̍ ka̍ŋ o̍ bā. 

21Mɛ̄lɛ̄ka̍ Ya̍a̍wɛ̄ɛ̄ o̍ cho̍ ndu̍ pi̍la̍ chɔ̄m o̍ wāŋnda̍ I̍chi̍pī lo̍. Ndu̍yɛ̍ a̍ te̍le̍ŋ ko̍ŋ, 
wāŋnda̍ I̍chi̍pī a̍ cho̍ ndu̍ sīnā māā ndu̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ā chō ndu̍ sōōlūū, 
mā sōli̍ sa̍lāla̍ŋ o̍ ndu̍ lo̍, ndu̍yɛ̍ mā hīŋ a̍ sa̍lālā lūāmāāla̍ŋ nāa̍ ndu̍ chu̍a̍. Ā chūā 
ni̍ŋ bu̍ŋga᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ ndu̍yɛ̍ mā pēēlu̍ būŋgāŋ mu᷅ŋ. 

22Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāŋnda̍ I̍chi̍pi̍ nyɛ̄ pālāa̍ tūsī chōo̍, kɛ̍ ō chō nda̍ hūnɔ̄ɔ̄ 
nyɛ̄ pālāā kōŋ fāŋā chōo̍. Ā chō mūli᷄ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ mā sōōlu̍u̍ ndu̍, 
ndu̍yɛ̍ mbō mūli̍ nda̍ dīōm mbō fāŋa̍ nda̍ nyɛ̄ pālāa̍ chōo̍. 

23Tē te̍le̍ŋ ko̍ŋ ō fūūlu̍u̍ pɛ̍, nɛ̄ī bɛ̍ndōo̍ ō wā ni̍ŋ I̍chi̍pī tɛ̍ɛ̄ŋ nda̍ Āsi̍i̍līāā. Wāŋnda̍ 
chāŋ ni̍ŋ I̍chi̍pī mā kūɛ̄ Āsi̍i̍līāā, ndu̍yɛ̍ mī wāŋnda̍ chɛ᷄ŋ A̍si̍i̍līāā mā kūɛ̄ I̍chi̍pī. 
Wāŋnda̍ I̍chi̍pī a̍ wāŋnda̍ Āsi̍i̍līāā a̍ so̍o̍lūū ni̍ŋ Mɛ̄lɛ̄ka̍ nāa̍ pi᷅lɛ̍. 

24A̍ te̍le̍ŋ ko̍ŋ, lɛ̄ŋīī yāa̍ve̍ he̍ī, I̍sɔ̄lūɛ̄ī ni̍, a̍ I̍chi̍pī, a̍ Āsi̍i̍līāā, ī wā ni̍ŋ nyɔ̍ɔ̍ ō pīlɛ̍ 
kpe̍. Ndu̍yɛ̍ lɛ̄ŋīī yāa̍ve̍ he̍ī, ī wā ni̍ŋ sa̍lāa̍ le̍ chi̍e̍ēŋndo̍ kpo̍u̍. 

25Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō chō wāŋnda̍ o̍ lɛ̄ŋnde̍ he̍ī ni᷄ŋ sa̍lā dɔ̄wɔ̄ɔ̄ 
mbō dīmi̍ āā, “Sa̍lāa̍ chō nya̍ chōo̍, nya̍ wāŋnda̍ I̍chi̍pī, wānāā nīa̍a̍, ndu̍yɛ̍ a̍ nya̍ 
wāŋnda̍ Āsi̍i̍līāā, wānāā ya̍ Mɛ̄lɛ̄ka̍ tōōsi̍a̍a̍ a̍ bālā nīla̍ŋ nda̍, a̍ nya̍ wāŋnda̍ I̍sɔ̄lūɛ̄ī, 
wānāā nīa̍a̍ ya̍ I̍ hɛ̍li̍ māā nyɛ̄m ni̍ ŋ̄kɛ᷅ wa̍.” 

Āīsa̍yā 20 

Āīsa̍yā ba̍lu̍ kɔɔ̄l̍e̍ fo̍ndō le̍ chɔm̄ndo̍ a̍ mɛɛ̄ ̍Ic̍hip̍ī nda̍ Īto̍o̍pīāā a̍ sɔl̍ā niŋ̍ yo̍mɔɔ̄ ̍yɛ ̍o̍kɔɔ̄ ̄
1Wɔ̄sī Māsā Bɛ̍ndōo̍ Sa̍a̍kɔ̄ŋ, o̍ wa̍ Āsi̍i̍līāā wo̍, ō vēm wāna̍ wa̍ pūa̍a̍ chɔ̄ūwa̍ 
Āsi̍i̍līāā bōlle̍ŋ ndo̍, nda̍ pūa̍a̍ ndūa̍a̍ chɔ̄ūwa̍ ma̍ kɔ̍ chi᷅ŋa̍la᷅ŋ A̍si̍dɔ̍dī, chi̍e̍e̍ 
Fīli̍i̍tīāŋnda̍ wo̍, 

2mi̍ Mɛ̄lɛ̄ka̍ Ya̍a̍wɛ̄ɛ̄ ō di̍mūl Āīsa̍yā, po̍ E̍mɔ̍ɔ̍sī wo̍ āā, “So̍li̍ nyɛ᷅lā lābɛ̍kīla̍ cho̍ 
nu̍m lēkɔ̄ɔ̍ la̍ŋ, a̍ kɔ̄vɛ̄i̍la̍ŋ nu̍m o̍ ŋ̄pēlū.” O̍ ko̍ŋ, mi̍ Āīsa̍yā so̍lī nyɛ̄lā lābɛ̍kīla̍ wa̍ 
ndu̍ lēkɔ̄ɔ̍ la̍ŋ, a̍ kɔ̄vɛ̄i̍la̍ŋ mbō bālū ni᷅ŋ fo̍ndō, a̍ pēlo᷄ŋ fo̍ndō. 

3Bōōndi̍i̍ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Le̍ wɔ̄sīla̍ŋ ni᷅ŋ lā yāa̍, bu̍ɛ̍ī nūu̍ 
Āīsa̍yā o̍ cho̍ bālɔ̄ɔ̍ fo̍ndō, nyɛ̄ o̍ nyɛ̄ cho̍ ndu̍ lēkɔ̄ɔ̍ le̍, kɔ̄vɛ̄i̍ cho̍ ndu̍ o̍ ŋ̄pēlū le̍. 
He̍ī chō māchūāā māā tāāmāsi̍o̍o̍ le̍ chɔ̄mndo̍ nyɛ̍ yɔ̍nūŋ ni̍ŋ a̍ I̍chi̍pī ndu̍yɛ̍ a̍ 
Īto̍o̍pīāā wo̍. 

4Wānā o̍ wāna̍ cho̍ o̍ lɛ̄ŋīī ŋīi̍ŋnde̍ he̍ī ni᷄ŋ, I̍chi̍pī a̍ Īto̍o̍pīāā, nu̍a̍ā Māsāa̍ Āsi̍i̍līāā 
o̍ yu̍ŋgā ni̍ŋ nda̍ ni̍, mbō kūɛ̄ a̍ nda̍ o̍ bīyɔ̄ɔ̍ ni᷄ŋ. Bɛ̄ndū yūvɛ̍i̍ ni̍, chūāāmbɔ̄ fɔ̍ŋndɔ̍ 
ni̍, ō chō nda̍ yūŋgā kpo̍u̍ mbō mɛ̄i̍ nda̍ tūū fo̍ndō, ndu̍yɛ̍ mbō sōōlu̍u̍ nda̍ kɔ̄vɛ̄i̍la̍ŋ 
o̍ ŋ̄pēlū mbō kūɛ̄ a̍ nda̍ le̍nde̍ o̍ bīyɔ̄ɔ̍ ni᷄ŋ. O̍ ko̍ŋ, mī si̍ɔ̍mbu̍la̍ bɛ̍ndūla̍ŋ lā bīī 
wāŋnda̍ I̍chi̍pī. 

5Wānāā nda̍ a̍a̍ ti̍i̍nda̍ŋ Īto̍o̍pīāā le̍ nda̍ mālāa̍ wa̍, a̍ wānāā nda̍ a̍a̍ ke̍lū yōŋgāa̍ a̍ 
I̍chi̍pī o̍kɔ̄ɔ̄ wa̍, kɔ̄lta̍ŋ lā chō nda̍ hūnɔ̄ɔ̄ lāāsīa̍ŋ, ndu̍yɛ̍ mī si̍ɔ̍mbu̍la̍ŋ lā bīī nda̍. 

6Tē te̍le̍ŋ ko̍ŋ ō fūūlu̍u̍ pɛ̍, wānāa̍ cho̍ o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍ o̍ lɛ̄ŋndē 
Fīli̍i̍tīāŋnde̍ŋ ni᷄ŋ nda̍, ā chō dīmūla᷅ŋ āā, ‘Ŋ̄ si̍nā mɛ̄ɛ̍ na̍a̍ ŋ̄ chō he̍ī yɔ̍ŋ yɛ̍ le̍. 
Wāŋnda̍ ha̍ā nda̍ na̍a̍ ŋ̄ ti̍i̍nda̍ŋ le̍ na̍a̍ mālāa̍ ni̍. Nāa̍ nda̍ chūā na̍a̍ ŋ̍ nya̍a̍nūŋ 
pa̍a̍ndū ni̍ le̍ na̍a̍ māndāa̍, mā chīɔ̍u̍ nāa̍ Māsāa̍ Āsi̍i̍līāā o̍ bā. Kɛ̍ to̍fa̍ wɔ̍ i̍ ko̍ma̍l 
nda̍ ve̍. Ŋ̄ si̍nā mɛ̄ɛ̍ na̍a̍ ŋ̄ chō lōōkū hīɔ̄lɔ᷄ŋ o̍ he̍ī ni᷄ŋ te̍.’ ” 

Āīsa̍yā 21 

Yil̍āŋndo̍ a̍ dēlɔɔ̄ ̍Ba̍bil̍ɔŋ̄ ndo̍ o̍kɔɔ̄ ̄
1Yōōŋgū Mɛ̄lɛ̄ka̍ Ya̍a̍wɛ̄ɛ̄ yɔ̄ŋgu̍ a̍ lɛ̄ŋndē po̍lte̍ŋ o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍ o̍kɔ̄ɔ̄ 
wo̍ ndu̍ cho̍ ho̍ō ni̍. Kpūndɛ̍ bɛ̄ndōo̍ chō chɔ̄nɔ᷄ŋndo̍ o̍ lɛ̄ŋndē wɔ̄ɔ̍ŋndē bɛ̍ndūle̍ŋ 
ni᷄ŋ mbo̍ wā hūnɔ̄ɔ̄ le̍ nya̍. Mɛ̄ɛ̍ hūēīyīī fēlēŋfēle̍ŋnde̍ ī chāŋ nu̍a̍ā kūmbū lɛ̄ŋndē 
po̍lte̍ŋ, mī ī hīŋ a̍ kpāāyā bɛ̍ndōo̍ mī ī tɛ̄ɛ̄mbu̍u̍ nyɔ̄ɔ̍ŋ yɛ̍, le̍nde̍ i̍ yɔ̍nūŋ ni̍ŋ ni̍. 

2Sɔ̄ɔ̍ŋ ya̍ I̍ che᷅ o̍ yi̍lāŋndo̍ ni᷄ŋ ndo̍ŋ, ŋ̄ wɔ̄u̍ bɔ̄ɔ̍. I̍ che᷅ mi̍ wānāā wɔ̄ɔ̍ŋnda̍ hu᷄ŋ de᷅l 
nya̍ chōo̍ ma̍ pūŋgā nyɛ̄m nyāa̍ŋ, ndu̍yɛ̍ mi̍ cha᷅ ma̍ tɛ̄ɛ̄mbūū nya̍. Pūa̍a̍ chɔ̄ūwa̍ 
Ɛ̍lām, lā kɔ̍ chi᷅ŋa̍la̍ŋ wa᷅ŋnda̍ ha̍ā. Pūa̍a̍ Mi̍dīāā, lā kɔ̍ ba̍lū chi̍e̍e̍ ndāa̍ mī lā dɔ̄ū 
ndu̍ o̍ pi̍ŋndo̍ ni᷄ŋ. Sāŋgā o̍ sāŋga̍ wāŋnda̍ Ba̍bi̍lɔ̄ŋ a̍ tu̍si̍ lɛ̄ŋnde̍ chōo̍, Mɛ̄lɛ̄ka̍ hīŋ 
ndu̍ fāŋā nda̍ chōo̍. 

3Mɔ̍nɛ̍i̍ bɛ̍ndūe̍i̍ ī pɛ̄ o̍ kɔ̄l nūu̍ ni᷄ŋ fa̍ŋgā, a̍ nyɛ̄ ya̍ I̍ che᷅ wo̍. Nyɛ̄ kīndīlāa̍ cho̍ o̍ kɔ̄l 
nūu̍ ni᷄ŋ ndo̍, nu̍a̍ā ŋ̄ chā āā nyɛ̄ kīndīlāa̍ tu̍āl wa᷅na̍ la̍nɔ̍ɔ̍ chōo̍ a̍ te̍le̍ŋ ndɔ̄ vi̍a̍lāa̍ 
wo̍ ni̍. 

4Kpɛ̍īyo̍ bīī ya̍. Dīāllo̍ŋ ŋ̄ kūēndi̍ŋ ya̍ a̍ sīōōŋīī bɛ̄ndūi̍ bi̍ī ya̍ ve̍. Nyūmmā ya̍ I̍ wa̍ 
yīya᷄ŋndo̍ māā mā wā ni̍ŋ nyu᷅mmā kɔ̄l kɛ̄ndɛ̄ le̍ ya̍ wa̍ŋ, mā sīmnu᷄ŋ nyu̍mmā 
sīōōŋīī bɛ̄ndūe̍i̍ ī bīī ya̍ wa̍ŋ. 

5I̍ cho̍ chɔ̄ɔ̍ o̍ yi̍lāŋndo̍ ni᷄ŋ ma̍ vēēlū bɔ̄ŋa᷅ŋ bɛ̄ndū dīāā nyɛ̄ dīa̍a̍. Ā pɛ̄ŋgɛ̍li̍a̍a̍ 
nyɛ̄la̍ŋ le̍ mī mīālla̍ cha᷄l. Wāŋnda̍ chō di̍o̍la̍ŋ a̍ kōlɔ̄ɔ̄la̍ŋ kpe̍e̍kpe̍i̍. Kɛ̄ o̍ lē pīlɛ̍ ni᷄ŋ 
kpe̍ I̍ tu̍e̍ī mi̍ dīōmndo̍ sūāā chōo̍ cho̍o̍ āā, “Wāŋ bɛ̄ndūa̍a̍ lā chɔ᷄ŋ. Lā bɛ̄ɛ̄ndi̍a̍a̍ 
nyɛ̍lā nya̍ bīī o̍ lābā māā bōo̍la̍ bɛ̍ndū le̍ nya̍ māndāa̍ o̍ chɔ̄ūwo̍ ni᷄ŋ nda̍ŋ.” 

6Nyɛ̄ Māsānɔ̄ɔ̍ Mɛ̄lɛ̄ka̍ dīmu̍l la̍ wo̍ cho̍ ho̍ō ni̍. Ō dīmu̍l la̍ āā, “Kɔ̍ mā kɔ̍ kɛ̍sī wānā 
mɛ̄ŋgɛ̄lāa̍, mā di̍mu̍l ndu̍ māā nyɛ̄ o̍ nyɛ̄ o̍ che᷅ pɛ̍, ō dīmi̍. 

7“Tē ō chē wāŋnda̍ hūnɔ̄ɔ̍ o̍ nyɛ̄lā su̍a̍a̍ ā nāŋ nda̍ŋ ni᷄ŋ pɛ̍, mī ha̍ā ā wa̍ o̍ su̍a̍a̍ 
chōo̍, mā wa̍ hūnɔ̄ɔ̍ ā ŋīɔ̍ɔ̍ŋ ŋi̍ɔ̍ɔ̍ŋnda̍, mī ha̍ā wa̍ hūnɔ̄ɔ̍ o̍ sōfɛ̍li̍a̍a̍ chōo̍, mī ha̍ā 
wa̍ o̍ nyɔ̍mi̍a̍a̍ chōo̍, ō mɛ̄ɛ̄nda̍ŋ nyɛ᷅ kɛ̄ndɛ̄ kɛ̍ndɛ̄.” 

8Mi̍ wāna̍ wa̍ mɛ̄ŋgɛ̄lāa̍ wo̍ ō vēēlū chōo̍ cho̍o̍, mbō dīmī āā, “Māsānɔ̄ɔ̍, le̍ te̍le̍ŋ o̍ 
te̍le̍ŋ I̍ cho̍ īsīsi̍ o̍ fo̍ndā mɛ̄ŋgɛ̄lāa̍ ho̍ō mi̍ wa᷅ mɛ̄ŋgɛ̄lāa̍, īpāla̍ ni̍, īchɔ̄l ni̍. 

9“Mi̍ chē wāŋnda̍ hūnɔ̄ɔ̍. Ha̍ā chō hūnɔ̄ɔ̍ o̍ nyɛ̄lā chɔ̄ūlā su̍a̍a̍ ā nāŋ nda̍ŋ ni᷄ŋ, mi̍ 
ha̍ā wā hūnɔ̄ɔ̍ o̍ su̍a̍a̍ cho̍o̍ a̍ ŋi̍ɔ̍ɔ̍ŋ ŋi̍ɔ̍ɔ̍ŋ nda̍.” Wānā mɛ̍ŋgɛ̄lāā kālāa̍ chō yōndāa̍ 
mbo̍ wā wāŋnda̍ dīmūllo̍ āā, “Ba̍bi̍lɔ̄ŋ o̍ de̍l fɔ̍. Chi̍o̍o̍ ho̍ō ō de᷄l. Sūŋgbu̍ma̍ 
wāŋnda̍ sōōlūū māā mɛ̄lɛ̄ka̍a̍ ndā wa̍ŋ kpo̍u̍ mā chūū pēsī pēsī mi̍ mā wā lɛ̄ŋ.” 

10Wānāā nīa̍a̍ I̍sɔ̄lūɛ̄ī, ya̍a̍mɔ̍ɔ̍wa̍ tūsi̍ nya̍ nyɛ̄ pālāa̍ chōo̍, ma̍ fūlī nya̍ a̍ nyɛ̄ pālāa̍ 
mɛ̄ɛ̍ wāŋnda̍ lūāā nu̍a̍ā wi̍tīi̍yo̍ŋ yɛ̍. Nyɛ̄ ya̍ I̍ tu̍e̍ī Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ 
wo̍ o̍ sōndō wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, ndu̍ ya̍ I̍ chi̍i̍ nya̍ ho̍ō dīmūl ni̍. 

Yōōŋgōo̍ a̍ Id̍ɔm̄ o̍kɔɔ̄ ̄
11Yōōŋgū ya̍ I̍ sɔ̍la̍ a̍ I̍dɔ̄m o̍kɔ̄ɔ̄ wo̍ ndu̍ cho̍ ho̍ō ni̍. Wānā wa̍ā I̍dɔ̄m o̍ ve̍e̍lu̍ ya̍ 
mbo̍ nyūnā ya̍ āā, “Wānā mɛ̍ŋgɛ̄lāa̍, bōōndi̍i̍ kūɛ̍ɛ̍nɛ̍ nyūmnda̍ŋ ma᷅ŋ mā chō yɛ̄ 
fāŋa᷄ŋ? Bōōndi̍i̍ kūɛ̍ɛ̍nɛ̍ ma̍ cho̍ yɛ̄ fāŋa᷄ŋ wānā mɛ̍ŋgɛ̄lāa̍?” 

12Mi̍ wānā mɛ̍ŋgɛ̄lāa̍ mūlī āā, “Nyūmnda̍ŋ mā chō hūnɔ̄ɔ̄ fāŋa᷄ŋ mī pāa̍le̍ŋ lē sɛ̄. 
Kɛ̍ nyūmmā chēle̍ŋ mā chō vɛ̄lɛ̄ tōlɔ̄ɔ̄. Tē ā nɔ̄ vɛ̄lɛ̄ nyūnā chēle̍ŋ pɛ̍, ā chāā 
nyu̍nā.” 

Yōōŋgōo̍ a̍ Ālu̍e̍e̍bīāā o̍kɔɔ̄̄ 
13Yōōŋgū ya̍ I̍ sɔ̍la̍ a̍ Ālu̍e̍e̍bīāā o̍kɔ̄ɔ̄ wo̍, ndu̍ cho̍ ho̍ō ni̍. Nya̍ wāŋnda̍ Dɛ̍dāŋ, nya̍ 
cho̍ ha̍ā hūnɔ̄ɔ̍ a̍ nyɛ̄m lēyāko᷄ŋ o̍ nyɔ̍mi̍a̍a̍ chōo̍ wa̍, nya̍ ke̍lū ha̍ā dɔ̍ɔ̍ŋgɔ̍ɔ̍ o̍ 
fo̍ndāŋ yɔ̄mīī pūīyāa̍ Ālu̍e̍e̍bīāā wa̍, 

14lā ke̍ wa̍nāa̍ cho̍ nya̍ kōmāllo̍ a̍ bo̍lōlā vēsɛ̍i̍la̍ŋ nda̍ mɛ̄ŋnda̍ŋ mā ko᷄l. Nya̍ 
wāŋnda̍ o̍ lɛ̄ŋndē Tɛ̍māāle̍ŋ ni᷄ŋ, lā ke̍ wa̍nāa̍ nya̍a̍nu̍ŋ ma̍ hūŋ o̍ lɛ̄ŋndē nyāle̍ŋ 
ni᷄ŋ nda̍ nyɛ̄ dīa̍a̍. 

15Wāŋnda̍ chō nyāānɔ᷄ŋndo̍ kpe̍e̍kpe̍i̍ fo̍ndōle̍, ya̍a̍mɔ̍ɔ̍wa̍a̍ ndāa̍ ā bɛ̄ɛ̄ndi̍a̍ŋ a̍ 
mɔ̄ɔ̄ŋ fāŋndo̍ŋ le̍ nda̍ dīūwo̍. Ya̍a̍mɔ̍ɔ̍wa̍ bɛ̄ɛ̄ndi̍a̍ŋ a̍ chīɔ̄ūlā ndāla̍ŋ le̍ nda̍ chīīyo̍. 
Chɔ̄ūwo̍ tūūlu̍ nda̍ chōo̍ tūūlo̍o̍ pīla̍ ma̍ wā nyāānɔ᷄ŋndo̍. 

16Nyɛ̄ Māsānɔ̄ɔ̍ Mɛ̄lɛ̄ka̍ dīmu̍l la̍ wo̍ cho̍ ho̍ō ni̍. Ō dīmi̍ āā, “Chɔ̍ŋ na̍nu᷄ŋ a̍ wɔ̄sīo̍o̍ 
ō pīlɛ̍ chīŋāa̍ ki̍nɛ̍i̍, bɛ̄ɛ̄le̍ bɛ̍ndūlē lɛ̄ŋndē Kɛ̍dāāle̍ŋ lē nɔ̄ le̍ŋ, I̍ cho̍ tōsā mī bɛ̄ɛ̄le̍ 
le̍ŋ lē mɛ̄ɛ̄lu̍. 

17Tē te̍le̍ŋ ko̍ŋ ō fūūlu̍u̍ pɛ̍, pūa̍a̍ chɔ̄ūwa̍ Kɛ̍dāā, a̍ sɔ̍ŋgā a̍ chīɔ̄ūla̍ŋ, ndu̍yɛ̍ ma̍ wā 
ku̍u̍ba̍a̍ chɔ̄ūwāā bɛ̄ndūa̍a̍ wa̍, a̍ lo᷅ ni̍ŋ yo̍o̍mū wa̍, ā ve᷅ ni̍ŋ a̍ bɔ̍ɔ̍ le̍. Ya̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, ya̍ so̍ō ni̍.” 

Āīsa̍yā 22 

Yōōŋgōo̍ a̍ Chūlu̍sɛl̄ɛm̄ o̍kɔɔ̄̄ 

1Yōōŋgōo̍ a̍ lɛ̄ŋndē dɛ̍ŋgbɛ̍le̍ yi̍lāŋnde̍ŋ o̍ pēmbo᷄ŋ tɛ̄ɛ̄ŋ o̍kɔ̄ɔ̄ ndu̍ cho̍ ho̍ō ni̍. 
Wāŋnda̍ Chūlu̍sɛ̄lɛ̄m, ō yɛ̄ɛ̍nɛ̍ yɔ̍nu̍ŋ yɛ̍? Vɛ᷅ mi̍ wānā o̍ wānā wa᷅ nyāānɔ᷄ŋndo̍ mbō 
hēl o̍ chīɛ̄ī ndɔ̄ɔ̍ chōo̍? 

2Chi̍o̍o̍ ho̍ō ō chō chi̍e̍e̍ wɔ̍kɔ̄ wɔ̄kɔ̄ bɛ̄ndū. Bɔ̄ɔ̄lūū bɛ̄ndōo̍ kpo̍sōŋ ko̍ni̍ wānā tu̍ɛ̍ī 
ba᷅ o̍ bā ni̍. Bā o̍ bā wānā hi̍o̍u̍, kūūlīāālā kɔ̄ltā kɛ̄ndɛ̄la̍ŋ kpo̍sōŋ wānā tu̍ɛ̍ī chi̍o̍o̍ 
kpo̍u̍ ni̍. Kɛ̍ wānāā nyāa̍ vi᷅ o̍ chɔ̄ūwo̍ ho̍ō ni᷄ŋ nda̍, ā sɔ̄la̍ bɛ̍ɛ̍ pi̍ɔ̍m a̍ mɔ̄ɔ̄ŋ fāŋ te̍. 
Ndu̍yɛ̍ o̍ cho̍ bɛ̍ɛ̍ o̍ sɔ̍ŋgɔ̄ ni᷄ŋ te̍ nda̍ sɔ̄la̍ pīɔ̍m te̍. 

3Wānāa̍ cho̍ nya̍ chīla̍ŋ nda̍, nda̍ kpo̍u̍ ma̍ nyāānu᷄ŋ di̍ōmndo̍ ō pīlɛ̍. Kɛ̍ mi̍ 
ya̍a̍mɔ̍ɔ̍wa̍ bīū nda̍ kpo̍u̍. Ndu̍yɛ̍ wāŋndo̍ ō pīlɛ̍ bɛ̍ɛ̍ ō nɔ̄la̍ mbō sīmu̍l ya̍a̍mɔ̍ɔ̍wa̍a̍ 
ka̍ŋ, mbō wūu̍ chīŋɔ̍le̍ŋ lēpīlɛ̍ bɛ̍ɛ̍ le̍. Nya̍ kpo̍u̍ ya̍a̍mɔ̍ɔ̍wa̍ nda̍ a̍a̍ fu̍u̍lu̍u̍ wɔ̍ bɛ̍ɛ̍ 
le̍, mi̍ lā nyāānu᷄ŋ, kɛ̍ ma̍ hu᷄ŋ bi̍ū nya̍ kpo̍u̍. 

4Mi̍ lo᷅ o̍ ko̍ŋ mi̍ di̍mūl wāŋnda̍ a̍a̍, “Lā ma᷄l la̍ mī cha̍ŋ kpe̍e̍kpe̍i̍ cha̍ŋ kɔ̄l tāmbɛ̍i̍ 
bɛ̍ndōo̍, le̍ wānāā nīa̍a̍ nda̍ dīu̍ ha̍ā wa̍. Wānā o̍ wānā sa̍ŋga᷄ŋ le̍ ya̍ nyɔ̄ɔ̄lū le̍ mī 
me̍i̍ le̍.” 

5Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ nɔ̍ kpāāyāa̍ kpo̍u̍ wo̍, ō hɛ̄li̍ pāa̍le̍ŋ te̍ŋge̍ŋ, pāa̍le̍ 
wo̍o̍lūŋ wo̍o̍lūŋ bɛ̄ndōo̍ ō wā ni̍ŋ de̍ŋ, ndu̍yɛ̍ mī kɔ̄lta̍ŋ lā lāāsi̍a̍ŋ wa᷅ŋnda̍, o̍ ko̍ŋ 
kɔ̍ɔ̍lī, mā wa̍ wāŋnda̍ chi̍e̍e̍ya̍ kpāātīa̍a̍ a̍ lābɛ̄ŋgu̍ o̍ lɛ̄ŋndē dɛ̍ŋgbɛ̍le̍ yi̍lāŋnde̍ŋ 
ni᷄ŋ nde̍ŋ. Sāāsāla̍ ba̍lu̍ chi̍o̍o̍ la̍ŋ kpo̍u̍ ā pēsi̍ pe̍si̍ la̍ŋ. Wāŋndā chō cha̍ŋnda̍ŋ o̍ 
pēmbūŋ bɛ̄ndo᷄ŋ kpe̍e̍kpe̍i̍ le̍ mālāa̍. 

6So̍vɛ̄i̍ya̍ Ɛ̍lām a̍ chu̍a̍ bɔ̄lɔ̄la̍ ndāla̍ māchīŋɔ̄la̍ŋ a̍ chīɔ̄ūlā ndāla̍ŋ, ndu̍yɛ̍ mā chūa̍ 
nyɛ̄lā ndāla̍ chɔ̄ūlā su̍a̍a̍ ā nāŋ nda̍ŋ, o̍ ko̍ŋ kɔ̍ɔ̍lī, a̍ su̍a̍ā ndāa̍ chɔ̄ūwa̍ mā hūŋ le̍ 
sɔ̍ŋgɔ̍ɔ̍ a̍ nya̍. Ndu̍yɛ̍ so̍vɛ̄i̍ya̍ Ki̍a̍ā bɛ̍ɛ̍, ā bɛ̄ɛ̄ndi̍a̍a̍ nyɛ̄lā ndāla̍ nda̍ sɔ̄ŋgā o̍ lābā 
māā bōo̍la̍ bɛ̍ndū le̍ nda̍ māndāa̍ la̍ŋ nyɛ̄ kɛ̄ndɛ̄ kɛ̍ndɛ̄ mā hūŋ. 

7Nyɛ̄lā chɔ̄ūlā su̍a̍a̍ ā nāŋ nda̍ŋ lā chō lā tīūwāā o̍ lɛ̄ŋīī nyɛ̄i̍ dɛ̍ŋgbɛ̍i̍ cho̍ o̍ pēmbo᷄ŋ 
tɛ̄ɛ̄ŋ mī tɔ̄lɔ̄ɔ̄la̍ŋ lā nāŋ nde̍ ni᷄ŋ kpo̍u̍. Ndu̍yɛ̍ so̍vɛ̄i̍ya̍a̍ sɔ̍ŋgā o̍ su̍a̍ā chōo̍ wa̍ ā chō 
ā kɛ̄sīāā o̍ dīōlā sāāsa̍ chi̍o̍o̍ kpɛ̍ kpɛ̍. 

8Nyɛ̄ o̍ nyɛ̄ lɛ̄ŋndē Chu̍dāle̍ŋ le̍e̍ ti̍i̍nda̍ŋ le̍ nda̍ māndāa̍, lā chūū tɛ̄ɛ̄mbūū kpo̍u̍. 

A̍ te̍le̍ŋ ko̍ŋ, wōlɔ̄ɔ̄lā chɔ̄ūla̍ wa̍ lā kɛ̄sīāā o̍ chīɛ̄ī būndɔ̍ɔ̍ ni᷄ŋ nda̍ŋ, la̍ŋ wāŋnda̍ 
Chūlu̍sɛ̄lɛ̄m nda̍ a̍a̍ ti̍i̍nda̍ŋ ni̍. 

9Mɛ̄ɛ̍ nya̍ mɛ̄ɛ̄ndi̍a̍ŋ sa̍a̍sāla̍ ba̍lu̍ Chūlu̍sɛ̄lɛ̄m nda̍ŋ, mi̍ lā sāālu᷄ŋ māā fo̍ndāŋndā 
bɔ̄ɔ̍ bɔ̍ɔ̍ mɛ̄ɛ̍ mī la̍ mīŋgi̍ la̍ŋ bɛ̄ɛ̄ndīāā o̍ sāāsāla̍ŋ nda᷅ŋ, le̍ mī lā mīīŋgu̍ lā kālā 
ka̍lā. O̍ ko̍ŋ, mi̍ lā tōsā mi̍ mɛ̄ŋnda̍ŋ mā mīīŋgū o̍ fo̍ndā māmɛ̄ŋ pāāndōo̍ mātōū. 

10O̍ ko̍ŋ kɔ̍ɔ̍lī, mi̍ lā mɛ̄ɛ̄ndīa̍ŋ chi̍ɛ̍īla̍ŋ Chūlu̍sɛ̄lɛ̄m, mi̍ lā pēsī pēsī lā ti᷄ŋ le̍ mī lā 
sōli̍ pōūta̍ŋ lo̍ŋ le̍ sāāsāla̍ŋ nda᷅ŋ mīŋgīo̍o̍ bɛ̄ɛ̄ndīa̍a̍ ō kālā ka̍lā. 

11Mi̍ lā lō o̍ ko̍ŋ mi̍ lā tāŋgūl nāa̍ mɛ̄ŋnda̍ŋ mā wā wa̍, o̍ sāāsāla̍ ti̍ɔ̍ɔ̍ŋnda̍ŋ tɛ̄ɛ̄ŋ, 
le̍ mī mɛ̄ŋnda̍ŋ mā wa̍ chɔ̄nɔ᷄ŋndo̍ o̍ fo̍ndā māmɛ̄ŋ pāāndōo̍ mī mā kūā lo̍ŋ. Kɛ̍ 

Mɛ̄lɛ̄ka̍ to̍o̍si̍a̍a̍ nyɛ̄m kāla᷄ŋ ndo̍, lā ke̍ ndu̍ lēbɛ̄ɛ̄ le̍. Ndu̍ wāna̍ kɛ̍ɛ̍si̍a̍a̍ sīndɛ̄ pa̍ 
māā nyɔ̄ɔ̍ŋ mu᷅ŋ ŋ̄ wa̍ wo̍, lā nu̍e̍ ndu̍ bɛ̍ɛ̍ le̍. 

12Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ ō dīmūl nya̍ le̍ mī lā cha᷄ŋ, 
ndu̍yɛ̍ mī kɔ̄ltā nyāla̍ŋ lā bīī mɔ̍nɛ̍i̍. Mbo̍ dīmūl nya̍ le̍ mī lā sēndi̍ yu̍ŋgu̍lta̍ŋ, 
ndu̍yɛ̍ mī lā wōōnu̍ŋ nyɛ᷅lā lābɛ̍kīla̍ŋ le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍. 

13Kɛ̍ yɔ̄ŋi̍ nya̍ a̍a̍ to̍sa̍ le̍nde̍ yɛ̍, mi̍ lā wā kɔ̄l kɛ̄ndɛ̄ bɛ̄ndōo̍ tōsāa̍, mī lā tōsā 
du̍nya̍ŋ bɛ̍ndo᷄ŋ. Mī lā dīū na̍u̍vāā nyāa̍ a̍ sāa̍ nyāa̍ mī lā dīā, ndu̍yɛ̍ mī lā kōlī 
mu̍ɛ̍īmā nyāma̍ mākīle̍pīi̍ya̍ŋ. O̍ ko̍ŋ kɔ̍ɔ̍lī, mī lā dīmu̍la᷅ŋ a̍a̍ “Ŋ̄ dīōnu᷅ŋ mī ŋ̄ 
kōlnu᷅ŋ, fo̍ndōle̍, ŋ̄ sīnā māā ŋ̄ nɔ̄ le̍ wūo̍o̍ sīɔ̄dīi̍.” 

14Kɛ̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍, ō sōō nāa̍ ya̍ chu̍a̍ mbo̍ 
dīmī āā, “Wāŋnda̍ ha̍ā ā wū le̍nde̍, I̍ me᷅l nda̍ le̍ nyɛ̄ nda̍ tōsa̍ wo̍ le̍.” Nyɛ̄ Mɛ̄lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍, ō dīmi̍ wo̍ chō ko̍ŋ ni̍. 

Yōōŋgōo̍ le̍ Siɛ̍b̍in̍ā 
15Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ ō dīmūl la̍ āā, “Kɔ̍ nāa̍ 
Si̍ɛ̍bi̍nā chu̍a̍, wāna̍ cho̍ chīɛ̄ī lēmāsāa̍ bōlle̍ŋ ndo̍, mā kɔ̍ di̍mu̍l ndu̍ āā, 

16‘Vɛ̄ɛ̍nɛ̍ ŋ̄ yīya̍ŋ yɛ̍ māā ā chō? Ō yɛ̄ɛ̍nɛ̍ dɔ̍ū yɛ̄ nu̍m yīya᷄ŋ ko̍ŋ o̍ kɔ̄l māā ā nɔ̄ mā 
bɛ̍ɛ̍ndi̍a̍a̍ sɛ̄i̍ nu̍mndo̍ na̍nu᷄ŋ? Ō nɛ̄ɛ̍nɛ̍ ke̍ yɛ̄ nu̍m kpāāyā ko̍ŋ, le̍ sɛ̄i̍ nu̍mndo̍ 
tōūwɔ̄ɔ̍ o̍ pōūwo̍ ni᷄ŋ, o̍ fo̍ndāŋ te̍māa̍ le̍ nu̍m hūnɔ̄ɔ̍ chɔ̄ɔ̍ lēni᷄ŋ? 

17Ya̍ŋ ndɔ̍ ni᷅la̍ŋ mā tūēī. A̍ kpāāyā nu̍m bɛ̄ndū ŋ̄ nɔ̄ wo̍ kpo̍u̍, Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ nu̍m hūnɔ̄ɔ̄ chūā mbō vīōū nu̍m fo̍ko̍lo̍. Ō chō nu̍m hūnɔ̄ɔ̄ bīyɔ̄ɔ̄, 

18mbō hi᷄ŋ nu̍m mbō vīōū nu̍m o̍ lɛ̄ŋndē bɛ̍ndūle̍ŋ ni᷄ŋ fo̍ko̍lo̍, mɛ̄ɛ̍ nda̍ vīāū nu̍a̍ā 
nyɔ̄ɔ̍ yɛ̍. Lo̍ŋ ŋ̄ chō lō ni̍ mā vī. Nyɛ̄lā nūmnda̍ nya̍a̍na᷄ŋ nda̍ kɛ̍ndɛ̍ kɛ̍ndɛ̄lā su̍a̍a̍ ā 
nāŋ nda̍ŋ kpo̍u̍, o̍ lɛ̄ŋndē lēŋ ni᷄ŋ la̍ cho̍ lō ni̍. Nu̍m to̍sa̍ hāū ni̍, mi̍ si̍ɔ̍mbu̍la̍ 
bɛ̍ndūla̍ŋ lā tūāl chīɛ̍i̍ Māsānɔ̄ nu̍mndo̍ chōo̍. 

19Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m hūnɔ̄ɔ̄ sōlī o̍ wa̍llo̍ ni᷄ŋ, mbō fāŋa̍ nu̍m o̍ fo̍ndā nu᷄m 
lēbīɔ̍ɔ̍ ba̍ū.’ ” 

20Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbō dīmī āā, “Tē te̍le̍ŋ ko̍ŋ ō fūūlu̍u̍ pɛ̍, I̍ 
cho̍ bu̍ɛ̍ī nūu̍ Īlīa̍a̍kīm, po̍ Hīlīka̍yā wo̍ vēēlū mī mi̍ŋgi̍ ndu̍ o̍ fōōfō nu̍mndo̍. 

21I̍ cho̍ ndu̍ dōmā nu̍m wa̍li̍ lēbīɔ̍ɔ̍ wōū, ndu̍yɛ̍ mī yi̍i̍ ndu̍ kōlā i̍pɛ̍ŋgɛ̍ ŋ̄ kāndāŋ o̍ 
chāŋ māā lēyāu̍ le̍ wa̍llo̍ wo̍, o̍ ko̍ŋ kɔ̍ɔ̍lī, mī chu̍a̍ kpāāyā nu̍mndo̍ mī ke̍ ndu̍. 
Īlīa̍a̍kīm, o̍ wa᷅ ni̍ŋ ma̍wa̍ā māā fi̍nyā le̍ wāŋnda̍ Chūlu̍sɛ̄lɛ̄m a̍ wāŋnda̍ Chu̍dā 
kpo̍u̍. 

22I̍ cho̍ ndu̍ kpāāyāa̍ o̍ chīɛ̄ī lēmāsa̍ Dēēvi̍o̍o̍ ni᷄ŋ kpo̍u̍ ha̍ndɔ̄ɔ̄ o̍ chōŋgu̍. Ndu̍ nɔ᷅ 
ni̍ŋ ki̍īye̍ o̍ bā le̍ chīɛ̄ī kōŋ kpo̍u̍ ni̍. Tē ō kūmbi̍ dīō o̍ dīō pɛ̍, wānā o̍ wānā nɔ̍lā 
mbō ki̍nda̍ ndu̍ le̍. Ndu̍yɛ̍ tē ō kīnda̍ pɛ̍, wānā o̍ wānā nɔ̍lā mbō ku̍mbi̍ le̍. 

23I̍ cho̍ ndu̍ kɛ̄sī o̍ fo̍ndā ko̍ŋ, mɛ̄ɛ̍ nda̍ tūāl nu̍a̍ā pɛ̍ɛ̍kīi̍le̍ŋ lɛ̄ŋ lē hi̍i̍lūŋ te̍ yɛ̍. 
Ndu̍yɛ̍ ō tōsā ni̍ŋ mī yu̍ŋgu̍ fi̍nyā ndɔ̄ɔ̍ kpo̍u̍ o̍ si̍mnu᷄ŋ yu̍ŋgu̍ lēbɛ̄ɛ̄ bɛ̄ndū. 

24“Chīɛ̍i̍ fi̍nyā ndɔ̄ɔ̍ kpo̍u̍, ndu̍yɛ̍ a̍ wānā o̍ wāna̍ fu̍la̍ o̍ pūlāle̍ ndāle̍ŋ chōo̍, 
chūāāmbɔ̄ ni̍, ka̍a̍so̍ŋnɔ̍ ni̍, nda̍ kpo̍u̍ ndu̍ nda̍ tīīndāŋ ni̍ŋ ni̍. Mɛ̄ɛ̍ nda̍ lɛ̄ɛ̄ndūū 
nu̍a̍ā nyɛ̄m lāāndo᷄ŋ, ŋ̄pɔ̄mbɔ̄ ni̍, ŋ̄ bɛ̄ndū ni̍, o̍ nyɛ̄ lɛ̄ɛ̄ndāā ŋ̄ nyɛ̄m lāāndōo̍ yɛ̍, 
le̍nde̍ nda̍ kpo̍u̍ a̍ wa᷅ ni̍ŋ ndu̍ ā lɛ̄ɛ̄nda᷄ŋ ni̍. 

25Ndu̍yɛ̍ tē ā lɛ̄ɛ̄ndu̍ŋ ndu̍ le̍nde̍ pɛ̍, te̍le̍ŋ cho̍ fūūlūū, mi̍ chē bɛ̍ɛ̍ mbo̍ wā mɛ̄ɛ̍ nda̍ 
tūāl nu̍a̍ā pɛ̍ɛ̍kīi̍le̍ŋ lɛ̄ŋ lē hi̍i̍lūŋ te̍ yɛ̍ ni̍, kɛ̍ kpāāya̍ ndɔ̄ɔ̍ chō yɔ̄njɔ̄lā mɛ̄ɛ̍ pɛ̍ɛ̍kīi̍le̍ŋ 
kpāāya̍ ndɔ̄ɔ̍ ō yɔ̄njɔ̄lā nu̍a̍ā mī lē de᷄l lɛ̍. O̍ ko̍ŋ, nyɛ̄ o̍ nyɛ̍ cho̍ ndu̍ ō lānda᷄ŋ, mbō 
de᷄l mī nyɛ̄ o̍ nyɛ̄ tāmbu̍.” Nyɛ̄ Mɛ̍lɛ̄ka̍ Ya̍a̍wɛ̄ɛ̄, di̍mi̍ wo̍ ndu̍ cho̍ ko̍ŋ ni̍. 

Āīsa̍yā 23 

Yōōŋgōo̍ a̍ Ta̍a̍yā o̍kɔɔ̄̄ 
1Yōōŋgōo̍ a̍ Ta̍a̍yā o̍kɔ̄ɔ̄ ndu̍ cho̍ ho̍ō ni̍. Nya̍ wānāa̍ ku̍ā a̍ dɛ̄ndɛ̄la̍ bɛ̍ndūla̍ŋ o̍ Pēe̍ 
Mɛ̄ŋmā Īhɛ᷄llo̍ chōo̍ wa̍, lā kōŋu̍l cho̍o̍ cho̍o̍ kpe̍le̍ŋ. Kāni̍ fo̍ndōle̍, Ta̍a̍yā o̍ ta̍mbu̍ 
mbo̍ sīmnu᷄ŋ pɔ᷅mndo̍. Chīɛ̄ī o̍ chīɛ̍i̍ wa̍ Ta̍a̍yā chi̍e̍e̍, lātūlu̍ a̍ fo̍ndāŋ dɛ̄ndɛ̄la̍ 
bɛ̍ndūla̍ŋ lā kūā si̍mnda̍ŋ ndo̍, lā tāmbu̍. Mɛ̄ɛ̍ dɛ̄ndɛ̄la̍ nyāla̍ŋ lā fūūlu̍u̍ o̍ lɛ̄ŋndē 
Sa̍i̍pūlɔ̄ɔ̄le̍ŋ ni᷄ŋ, o̍ ko̍ŋ nya̍ tūēī yōōŋgōo̍ ho̍ō ni̍. 

2Nya̍ cho̍ o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍ wa̍, nya̍ wānāā lēyākūa̍a̍ Sa̍i̍dɔ̄ŋ, lā bīi̍ mɔ̍nɛ̍i̍ 
o̍ kɔ̄ltā nyāla̍ŋ ni᷄ŋ le̍ nyɛ̍ yɔ̍nu̍ŋ ho̍ō wo̍. Wānāā nyāa̍ nya̍ vīām ya̍kōle̍ŋ nda̍ mā 
mālnu̍ŋ mā kūɛ̄ o̍ Pēe̍ Mɛ̄ŋmā Īhɛ᷄llo̍ chōo̍. 

3Wāŋnda̍ ha̍ā ma̍ kūā o̍ pēēla̍ mɛ̄ŋmā īhɛ᷄lta̍ bɛ̍ndūa̍ŋ chōo̍ le̍ kɔ̄la̍ŋ yākōle̍ŋ. Mā 
kɔ̍ chu̍ā nyɛ̄ dīa̍a̍ o̍ lɛ̄ŋndē I̍chi̍pīle̍ŋ ni᷄ŋ, mā hīŋ a̍ ndu̍ Ta̍a̍yā. Chīɔ̄ɔ̄ŋ nda̍ to̍sā o̍ 
Pīo̍o̍ Na̍īl kɔ̍ŋgɔ̍, I̍chi̍pī wo̍ŋ, nyɛ̄ dīa̍a̍ fu̍lā o̍ chīɔ̄ɔ̄ŋ mu᷅ŋ ni᷄ŋ ndo̍, ndu̍ nda̍ kūā 
hu̍nɔ̄ɔ̍ ni̍. Mi̍ fo̍ndā nyāa̍ ō sīmnu᷄ŋ fo̍ndā lēyākō bɛ̄ndōo̍ le̍ lɛ̄ŋnde̍ o̍ chi̍e̍ēŋndo̍ 
ni᷄ŋ kpo̍u̍. 

4Wāŋnda̍ Sa̍i̍dɔ̄ŋ, si̍ɔ̍mbu̍la̍ bɛ̍ndūla̍ŋ lā bīī nya̍. Sa̍i̍dɔ̄ŋ o̍ wa̍ māwāā chi̍e̍e̍ kpāāyā 
bɛ̍ndōo̍ le̍ Pēe̍ Mɛ̄ŋmā Īhɛ᷄llo̍. Kɛ̍ Pēe̍ Mɛ̄ŋmā Īhɛ᷄llo̍ ō kɛ̄ɛ̍ ndu̍ mbō dīmī āā, “I̍ vi̍lu̍ 
chu̍ā o̍ chūā le̍. I̍ ma̍nda̍ chu̍ā wānā pɔ̍nɔ̍ le̍, I̍ ma̍nda̍ chu̍ā wānā la̍nɔ̍ le̍.” 

5Tē wāŋnda̍ I̍chi̍pī a̍ tu̍e̍ī pɛ̍ māā Ta̍a̍yā o̍ ta̍mbu̍, kɔ̄lta̍ŋ lā chō nda̍ tāmbu̍. 

6Lā nyāānu̍ŋ mī lā tāŋnu̍ŋ o̍ lɛ̄ŋndē Fōni̍i̍sīāāle̍ŋ ni᷄ŋ. Lā kōŋu̍l cho̍o̍ cho̍o̍ kpe̍le̍ŋ, 
nya̍ wāŋnda̍ o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍. 

7Ta̍a̍yā, chi̍e̍e̍ nya̍ kɔ̄l kɛ̄ndɛ̄ bɛ̄ndōo̍ pāāndū, ndu̍ cho̍ ni᷅ŋ hāū nu̍a̍ā ni̍? Chi̍e̍e̍ 
māsīndɛ̄ si̍ndɔ̄ɔ̍ ho̍ō ndu̍ cho̍ ni᷅ŋ hāū ho̍ō ni̍? Ō cho̍ chi̍o̍o̍ ho̍ō le̍ ndu̍ o̍o̍ yɔ᷅ŋ 
wa᷅ŋnda̍ pāāndū o̍ lɛ̄ŋīī lēvīlle̍ ni᷄ŋ le̍ mā kɔ̍ ki̍lā cha᷄lta̍ŋ lo̍ŋ te̍? 

8Wāŋnda̍ Ta̍a̍yā, mi̍ lā tōsa̍ mi̍ wāŋnda̍ ā sīmnu᷄ŋ ma̍sāā bɛ̍ndūa̍a̍, ndu̍yɛ̍ mi̍ 
wānāā nyāa̍ lēyākūa̍a̍ ā sīmnu᷄ŋ māā chūāūwāā māsāā bɛ̍ndū. Wāŋnda̍ o̍ 
chi̍e̍ēŋndo̍ ni᷄ŋ kpo̍u̍ nda̍ a̍a̍ nɔ̍ bɛ̄ɛ̄le̍ŋ le̍ wāŋnda̍ ha̍ā. Kɛ̍ Ta̍a̍yā o̍ ta̍mbu̍. Ndu̍yɛ̍ 
o̍ nɛ̄ɛ̍nɛ̍ kɛ̍ɛ̍si̍a̍a̍ yɛ̄ le̍ he̍ī tōsāa̍ a̍ Ta̍a̍yā? 

9Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ndu̍ kɛ̍ɛ̍si̍a̍a̍ ni̍, le̍ mbō tōsa̍ mī yōŋga̍ 
wāŋnda̍ ha̍ā ō mɛ̄ɛ̄lu̍, yōŋga̍ nda̍ ke̍lū o̍ nyɛ̄ nda̍ tōsa̍ wo̍ ni᷄ŋ ndo̍. Ndu̍ kɛ̍ɛ̍si̍a̍a̍ ni̍, 
le̍ mbō tōsa̍ mī wānāā chi̍e̍ēŋndo̍ kpo̍u̍ a̍ ke̍ ha̍ā bɛ̄ɛ̄le̍ŋ nda̍, ā tāmbu̍ lābɛ̄ɛ̄. 

10Nya̍ wānāa̍ fu̍la̍ Ta̍a̍yā mī lā kɔ̍ cha᷅l Sīpe᷅ŋ nda̍, lā mīīŋgu̍ mī lā kɔ̍ ti̍ū o̍ lɛ̄ŋndē 
nyāle̍ŋ ni᷄ŋ mɛ̄ɛ̍ mɛ̄ŋnda̍ŋ o̍ Pīo̍o̍ Na̍īl ma̍ pi̍a̍ā nu̍a̍ā mī mā tīu̍ o̍ fo̍ndāŋnda̍ŋ yɛ̍, 
kāni̍ fo̍ndōle̍, fo̍ndā nya̍ dɛ̄ndɛ̄la̍ bɛ̍ndūlā māmɛ̄ŋnda̍ŋ lā kūā si̍mnda̍ŋ ndo̍ ō cho̍ 
lɛ̍ le̍. 

11Mɛ̄lɛ̄ka̍ Ya̍a̍wɛ̄ɛ̄ o̍ yu̍lū bā ndɔ̄ɔ̍ o̍ Pēe̍ Mɛ̄ŋmā Īhɛ᷄llo̍ chōo̍. Ō tōsa̍ mi̍ māsɛ̄i̍ o̍ 
chi̍e̍ēŋndo̍ ni̍ŋ i̍ hi̍i̍lu᷄ŋ. Ō yɔ̄ŋgu̍ dīōmndē kpāāyāle̍ŋ māā chi̍e̍e̍ŋ bɛ̍ndo᷄ŋ Fōni̍i̍sīā, 
ŋ̍ nɔ̍ sāāsāla̍ ka̍lā ka̍lālā bɛ̄ndūla̍ŋ ndo̍ŋ, ŋ̄ nɔ̄ mī ŋ̄ wa̍ ŋ̄ tɛ̄ɛ̄mbāā. 

12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, wāŋnda̍ Sa̍i̍dɔ̄ŋ, kɔ̄l kɛ̄ndɛ̄ bɛ̄ndū nya̍ a̍a̍ to̍sā wo̍ ō 
mɛ̄ɛ̄lu̍, fo̍ndōle̍ ya̍a̍mɔ̍ɔ̍wa̍ hīŋ nya̍ tɛ̄ɛ̄mbūū. Ndu̍yɛ̍ ā yɔ̍ŋ bɛ̍ɛ̍ mī lā nyāānu̍ŋ, mī 
lā ta᷄ŋ o̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ, lā sɔ̍lā ni̍ŋ pɛ̍ŋgī o̍ pɛ̄ŋgī le̍. 

13“Lā tōfa̍ wɔ̍ nyɛ̍ yɔ̍nu̍ŋ a̍ lɛ̄ŋndē Ba̍bi̍lɔ̄ŋnde̍ŋ ndo̍. Ba̍bi̍lɔ̄ŋ o̍ cho̍ lɛ̍ hāū le̍lɛ̍ŋ te̍. 
Āsi̍i̍līāā o̍ to̍sa̍ mi̍ Ba̍bi̍lɔ̄ŋ o̍ si̍mnu᷄ŋ ha̍ū fo̍ndāŋ vīsīāā yōndūa̍a̍ ā chāl lo̍. Ba̍bi̍lɔ̄ŋ 
o̍ wa̍ ō bālāā kpɔ̍kɔ̍su̍ a̍ sāāsāla̍ ka̍lā ka̍lālā bɛ̄ndūla̍ŋ. Mi̍ pūa̍a̍ Āsi̍i̍līāā a̍ hu̍ŋ 
ta̍ŋgūl bāndu̍la̍ vi̍lɛ̄īla̍ŋ ma̍ bālū ndu̍ kpɔ̍kɔ̍su̍ ma̍ chīŋa̍la᷅ŋ ndu̍. Ma̍ pēsī sāāsāla̍ 
ka̍lā ka̍lāla̍ wa̍ ndu̍ lā bālāā la̍ŋ, ndu̍yɛ̍ ma̍ mīŋgī ndu̍ pɔ̄m.” 

14“Le̍la̍ŋ nya̍ ku̍ā a̍ dɛ̄ndɛ̄la̍ bɛ̍ndūla̍ŋ māmɛ̄ŋnda̍ŋ nda̍, lā cha᷄ŋ mī lā kōŋūl chōo̍ 
cho̍o̍ kpe̍le̍ŋ. Kāni̍ fo̍ndōle̍, chīe̍e̍ nya̍ nya̍ a̍a̍ ti̍i̍nda̍ŋndo̍, ō tāmbu̍.” 

15Te̍le̍ŋ cho̍ fūūlūū wāŋnda̍ chō hūnɔ̄ɔ̄ pūɛ̄ɛ̄nɔ᷄ŋ a̍ Ta̍a̍yā o̍kɔ̄ɔ̄ lē wɔ̄sīla̍ŋ be̍le̍ 
ŋɔ̍mmɛ̍ū, wɔ̄sīlā māsā bɛ̍ndōo̍ ō pīlɛ̍ o̍ chi̍ī kpu̍lu̍ku̍u̍ chɔ̍ŋ a̍ vīōlɔ᷄ŋ ndɔ̍ɔ̍ ha̍a̍a̍ mbō 
vī la̍ŋ. Tē wɔ̄sīlā be̍le̍ ŋɔ̍mmɛ̍ūla̍ŋ lā hīōū pɛ̍, i̍ chō yɔ̄nɔ᷄ŋ a̍ Ta̍a̍yā, mɛ̄ɛ̍ nda̍ sōli̍ 
chōnde̍i̍ a̍ wānā la̍nɔ̍ ti̍a̍māā pūm o̍kɔ̄ɔ̄ yɛ̍, māā, 

16nūm wānā la̍nɔ̍ ti̍a̍māā pūa̍a̍ kpo̍u̍ a̍ pu̍ɛ̍ɛ̍nu̍ŋ ni᷅ŋ ho̍ō a̍ nūm o̍kɔ̄ɔ̄ wo̍, chu̍a̍ 
to̍wāa̍ mā bālu̍ chi̍o̍o̍ kpo̍u̍ a̍ ndu̍ lɔ̄ɔ̍. Mā ba̍lu̍ a̍ ndu̍ lɔ̄ɔ̍ nyɛ̄ kɛ̄ndɛ̄ kɛ̍ndɛ̄, ndu̍yɛ̍ 
mā so̍li̍ chōndo̍ŋ ta̍u̍ ta̍u̍, le̍ mī pūa̍a̍ ā yīya̍ŋ vɛ̍lɛ̄ a̍ nūm o̍kɔ̄ɔ̄. 

17Tē wɔ̄sīlā be̍le̍ ŋɔ̍mmɛ̍ūla̍ŋ lā hīōū pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ vɛ̄lɛ̄ hɔ̄lla̍ mūlī o̍ 
Ta̍a̍yā mbō tōsa̍ mī Ta̍a̍yā o̍ mi̍i̍ŋgu̍ vɛ̄lɛ̄ yākōle̍ŋ māā pāāndū. Ta̍a̍yā cho̍ hūnɔ̄ɔ̄ 
wā lɛ̄ŋnde̍ kpo̍u̍ tɛ̍ɛ̄ŋ o̍ chi̍e̍ēŋndo̍ ni᷄ŋ, mɛ̄ɛ̍ wānā la̍nɔ̍ ti̍a̍māa̍ ti̍ām ho̍ō le̍ nyɛ̄ 
sɔ̄lāa̍ wo̍ ō wā nu̍a̍ā yɛ̍. 

18Kɛ̍ ndu̍yɛ̍ tɔ̄nɔ̄ o̍ tɔ̄nɔ̍ o̍ sɔ̍lā ni̍ŋ, a̍ nyɛ̄ o̍ nyɛ̄ o̍ nu̍u̍wā ni̍ŋ, ŋ̄ chō wā ŋ̄ yɔ̄ŋga᷄ŋ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍. Nyɛ̍ o̍ nyɛ̄ o̍ nu̍u̍wā ni̍ŋ, ō nɔ̍lā ni̍ŋ mbō kɛ̄sī ndu̍ le̍. Wānāa̍ 
sa̍a̍ŋgīāl Mɛ̄lɛ̄ka̍ Ya̍a̍wɛ̄ɛ̄ wa̍, nda̍ wa᷅ ni̍ŋ nyɛ᷅m mu᷅ŋ sɔ̄lāa̍ ni̍. Mā pēndū nyɛ̄ dīa̍a̍ 
ta̍u̍ ta̍u̍ a̍ nyɛ̄ chūɛ̄ɛ̄na᷄ŋ kɛ̍ndɛ̄ kɛ̄ndɔ̄ɔ̍. 

Āīsa̍yā 24 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄cho̍ chie̍̍ēŋndo̍ nyɛ ̄pālāa̍ tūsī chōo̍ yɛ ̍o̍kɔɔ̄ ̄



1489 

 

 
Kisi Bible Quick 

© 2013 Bible Society in Liberia. 
 

 
 

 

1Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ chi̍e̍ēŋndo̍ ho̍ō tɛ̄ɛ̄mbūū, mbō sīmnu᷄ŋ pɔ᷅m, ndu̍yɛ̍ 
mbō tōsa̍ mī wāŋnda̍ o̍ chi̍e̍ēŋndo̍ ni᷄ŋ a̍ sɛ̍ŋi̍ŋ. 

2Dɛ̍nɛ̍ pa̍lāa̍ tu̍āl ni̍ŋ ndo̍, ō wā ni̍ŋ le̍ wānā o̍ wānā. Wānā so̍līāā lāsa̍lā a̍ wānā 
yɔ̍ŋāā ni̍, bu̍ɛ̍ī pīāāndū a̍ māsānɔ̍ ndɔ̄ pīāāndū ni̍, bu̍ɛ̍ī lāāndū a̍ māsānɔ̍ ndɔ̄ 
lāāndū ni̍, wānā pi̍sīāā a̍ wānā pi̍a̍ndāā ni̍, wānā mɛ̍līāā lākūēē a̍ wānā bi̍yāā 
lākūēē ni̍, wānā su̍lāā a̍ wānā ta̍mbɛ̍i̍ ni̍. 

3Chi̍e̍ēŋndo̍ ho̍ō kpo̍u̍ ō chō hūnɔ̄ɔ̄ tāmbū mbō sīmnu᷄ŋ pɔ᷅mndo̍. Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍ ndu̍ wo̍ cho̍ ko̍ŋ ni̍. 

4Nyɛ̄ o̍ nyɛ̄ pūīyāa̍ cho̍ o̍ chi̍e̍ēŋndo̍ chōo̍, ō chō hūnɔ̄ɔ̄ wu̍, ndu̍yɛ̍ mbō vēsa̍. 
Chi̍e̍ēŋndo̍ ho̍ō kpo̍u̍ ō chō hūnɔ̄ɔ̄ mɔ̍nɛ̍i̍ bīyɔ̄ɔ̄, ndu̍yɛ̍ mī nyɛ̄ o̍ nyɛ̄ pūīyāā ō ve̍sa̍. 
Nyɛ̄ o̍ nyɛ̍ cho̍ o̍ ha̍la̍a̍ ni᷄ŋ cho̍o̍ cho̍o̍, ō chō hūnɔ̄ɔ̄ mɔ̍nɛ̍i̍ bīyɔ̄ɔ̄ a̍ chi̍e̍ēŋndo̍ lātūlu̍. 

5Wānāa̍ cho̍ o̍ chi̍e̍ēŋndo̍ ni᷄ŋ nda̍, ā lo̍ o̍ ko̍ŋ ma̍ tɛ̄ɛ̄mbūū chi̍e̍ēŋndo̍ ho̍ō. Ā bīī 
ma̍ kɛ̄ɛ̄ le̍ pɛ̄ɛ̄kūla̍ Mɛ̄lɛ̄ka̍ la̍ŋ tōlɔ̄ɔ̍ kɔ̄ɔ̄lī, ndu̍yɛ̍ ma̍ kɛ̄ɛ̄ le̍ sāwāla̍ ndɔ̄la̍ŋ chūa̍a̍, 
o̍ ko̍ŋ kɔ̍ɔ̍lī, ma̍ tɛ̄ɛ̄mbūū kpe̍ma̍ fɛ̍ɛ̍ŋ a̍ fɛ̍ɛ̍ŋ o̍ yi̍i̍ a̍ nda̍ wo̍. 

6Le̍ he̍ī, sēndi̍ Mɛ̄lɛ̄ka̍ hāndū ni̍ŋ nda̍ chōo̍ wo̍, ō chō hūnɔ̄ɔ̄ chi̍e̍ēŋndo̍ ho̍ō 
tɛ̄ɛ̄mbūū. Wānāa̍ cho̍ o̍ chi̍e̍ēŋndo̍ chōo̍ wa̍, ā chō hūnɔ̄ɔ̄ dɛ̍nɛ̍ pa̍lāa̍ sɔ̄lā le̍ nyɛ̄ 
nda̍ tōsa̍ wo̍. Wāŋnda̍ o̍ chi̍e̍ēŋndo̍ ni᷄ŋ a̍ cho̍ hūnɔ̄ɔ̄ ŋɔ̄. Wānāa̍ lo᷅ ni̍ŋ yo̍o̍mū wa̍ 
ā ve᷅ ni̍ŋ a̍ bɔ̍ɔ̍ le̍. 

7Bɛ̄ŋgu̍la̍ mākīle̍pīi̍la̍ŋ lā chō hūnɔ̄ɔ̄ vēsā o̍ kpe̍le̍la̍ŋ ni᷄ŋ. O̍ ko̍ŋ kɔ̍ɔ̍lī, mī mūɛ̄īmā 
mākīle̍pīi̍ya̍ŋ mā lūɛ̄ī pɛ̄ŋnde̍ŋ. Kɔ̄ltā kɛ̄ndɛ̄lā wāŋnda̍ nda̍ a̍a̍ to̍sā la̍ŋ kpo̍u̍, lā 
chō hūnɔ̄ɔ̄ mɛ̄ɛ̄lū, mī wānā o̍ wānā o̍ ta̍mbu̍ kɔ̄l. 

8Nyɛ̄m chāāŋ kɔ̄l kɛ̄ndɛ̄ŋ wāŋnda̍ nda̍ a̍a̍ lu̍a̍ā wo̍ŋ kpo̍u̍, ŋ̄ chō hūnɔ̄ɔ̄ mēī. Bɔ̄ɔ̄lūū 
kɛ̄ndɛ̄ bɛ̄ndū wāŋnda̍ nda̍ a̍a̍ to̍sā o̍ bɔ̄ŋa᷅ŋnda̍ŋ chōo̍ wo̍ kpo̍u̍, ō chō chūwɔ̄ɔ̄. 
Tōwāla̍ kɔ̄ltā kɛ̄ndɛ̄lā wāŋnda̍ nda̍ a̍a̍ lu̍a̍ā la̍ŋ bɛ̍ɛ̍ lā ve᷅ lɛ̍ ni̍ŋ lɔ̍ɔ̍nɔ᷄ŋ te̍. 

9Chōndu̍ŋ wānā a̍a̍ tu̍ɛ̍ī pa̍a̍ndū o̍ mūɛ̄īmā mākīle̍pīi̍ya̍ŋ chōo̍ wo̍ŋ kpo̍u̍, wānā 
tu̍ɛ̍ī lɛ̍ ni̍ŋ mu̍ŋ te̍. Mūɛ̄īya̍ŋ mā lōl ni̍ŋ kpa̍li̍ wa̍nāa̍ ko᷅l ma̍ŋ nda̍ o̍ lāsōndō. 

10Chi̍o̍o̍ kpo̍u̍ ō hīīlu̍ŋ a̍ sɔ̄ɔ̍ŋ kpūndɛ̍ŋ cho̍ yɔ̄nɔ᷄ŋndo̍ wo̍ŋ. Chi̍o̍o̍ pīɔ̍l mbō sīmnu᷄ŋ 
pɔ᷅mndo̍. Dīōla̍ŋ o̍ chīɛ̄īla̍ŋ kpo̍u̍ lā chō lā bēŋīāā. 

11Wāŋnda̍ chō bālɔ̄ɔ̍ o̍ bɛ̍ɛ̄la̍ŋ kēlā mūɛ̄īmā mākīle̍pīi̍ya̍ŋ mā chāŋ le̍ mūɛ̄īmā 
lēpɛ̄ŋnda̍ŋ. Nya̍a̍le̍ wāŋnda̍ nda̍ a̍a̍ du̍a̍a̍nūŋ pa̍a̍ndū wo̍ ō chūū le̍ fɛ̍ɛ̍ŋ a̍ fɛ̍ɛ̍ŋ. Kɔ̍l 
kɛ̄ndɛ̍ wa̍ o̍ chi̍e̍ēŋndo̍ ni᷄ŋ ndo̍ ō mɛ̄ɛ̄lu̍. 

12Chi̍o̍o̍ tāmbu̍ mbo̍ lō pɔ̄m. Dīōlā ndɔ̄la̍ sāāsāla̍ŋ lā chūū pēsī pēsī. 

13Nyɛ̍ yɔ̍nu̍ŋ a̍ chi̍o̍o̍ ho̍ō wo̍, ndu̍ ko̍ni̍ yɔ̍nūŋ ni̍ŋ a̍ lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ 
ni̍. Mɛ̄ɛ̍ nda̍ dīndī nu̍a̍ā ɔ̄li̍fīi̍ bɛ̍ŋgo̍o̍ ɔ̄ɔ̄ bɛ̄ŋgu̍ mākīle̍pīi̍yo̍ kēndīo̍o̍ fo̍fo̍ yɛ̍, le̍nde̍ 
i̍ yɔ̍nūŋ ni̍ŋ a̍ lɛ̄ŋnde̍ o̍ chi̍e̍ēŋndo̍ ni᷄ŋ ni̍. 

14Wānāa̍ lo᷅ ni̍ŋ yo̍o̍mū wa̍, ā chō hūnɔ̄ɔ̄ kɔ̄l nāŋɔ̄ɔ̄ mā sōli̍ chōndu̍ŋ nya̍a̍lo̍ŋ. A̍ cho̍ 
bā pāa̍le̍ŋ lē dēl lo̍ wa̍, ā dīmūl ni̍ŋ wa᷅ŋnda̍ a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāna̍ 
kpāāyā bɛ̍ndū yɛ̍, 

15mī a̍ cho̍ bā pāa̍le̍ŋ lē chāŋndo̍ wa̍ ā sāŋga̍la̍ Mɛ̄lɛ̄ka̍. Wānāa̍ cho̍ o̍ Pēe̍ Mɛ̄ŋmā 
Īhɛ᷄llo̍ hōlnɔ᷄ŋndo̍ wa̍ ā sāŋgālā ni̍ŋ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍. 

16Ŋ̄ wā ni̍ŋ cho̍ndo̍ŋ tūēīyɔ̄ɔ̍ bā o̍ bā fe̍e̍ o̍ chi̍e̍ēŋndo̍ ni᷄ŋ, a̍ sāŋgālā wāŋnda̍ wā 
ni̍ŋ Mɛ̄lɛ̄ka̍, wānā di̍a̍ndāā bɛ̄ndōo̍ wo̍. Kɛ̍ ndu̍yɛ̍ kɔ̄l nūu̍ ō tāmbu̍ ō bɔ̄ɔ̍. Nyɛ̄ 
nɛ̄īyāa̍ chō o̍ kɔ̄l nūu̍ ni̍ŋ fa̍ŋgā, fo̍ndōle̍, a̍ sɔ̄ɔ̍ŋ cho̍ yɔ̄nɔ᷄ŋndo̍ wo̍ŋ. Wānāā dɛ̍nɛ̍ 
wɔ̍ɔ̍ŋnda̍ ā chō wɔ̄ hīōūwɔ̄ɔ̍ lāchī a̍ wāŋnda̍ yɔ̄ŋ wɔ̄ɔ̍ŋndo̍ tōsāllo̍ kɛ᷅. Wānāa̍ hu̍ī 
wa᷅ŋnda̍ wa̍, ā chō wāŋnda̍ kēīyo̍ hūīyo̍. 

17Kɛ̍ ndu̍yɛ̍ lā ya̍ŋ ya̍ nīla̍ŋ mɛ̄ɛ̍ nya̍ chō kpo̍u̍. Sɔ̄ɔ̍ŋ to̍sā mī sīōōŋīī bɛ̄ndūe̍i̍ ī bīī 
nya̍ wo̍ŋ ŋ̄ yɔ̄nu̍ŋ ni̍ŋ nya̍, ndu̍yɛ̍ mī wāŋnda̍ tūu̍ nya̍ so̍o̍ŋnda̍ kpūndɛ̍la̍ŋ, le̍ mī 
lā de᷄l lēni᷄ŋ, ndu̍yɛ̍, mā ye᷄ŋ nya̍ yāŋɔ̄ɔ̄la̍ŋ le̍ mī lā hāu̍. 

18Ndu̍yɛ̍ wānā o̍ wānā o̍ nɔ̍lā ni̍ŋ mbō hɛ̄lu᷄ŋ sɔ̍ɔ̍ŋ sa̍lā yāa̍ wo̍ŋ mu᷅ŋ kpo̍u̍ le̍. Tē 
a̍ ki̍ndi̍ pɛ̍ mā kpɛ̍kpɛ̍la̍ sɔ̄ɔ̍ŋ ŋ̄sīo̍o̍ŋ yɔ̍nūŋ ni̍ŋ a̍ nya̍ wo̍ŋ, a̍ de̍l o̍ so̍o̍ŋ kpūndɔ̍ɔ̍ 
ni᷄ŋ, tē a̍ ki̍ndi̍ pɛ̍ ma̍ kpɛ̍kpɛ̍la̍ so̍o̍ŋ kpūndɔ̍ɔ̍, a̍ kɔ̍ ha̍ū o̍ yāŋɔ̄ɔ̄le̍ŋ. O̍ ko̍ŋ kɔ̍ɔ̍lī, 
wu̍ndɛ̄i̍la̍ŋ chōo̍ cho̍o̍ la̍ ku̍mbīŋ ni̍ŋ, mī pīɔ̄ɔ̄ bɛ̄ndū bɛ̍ndōo̍ tōl o̍ chi̍e̍ēŋndo̍ chōo̍. 
O̍ ko̍ŋ, mī chīīyūŋ chi̍e̍ēŋndo̍ o̍ si᷄m chōo̍ wo̍ŋ ŋ̄ hīīlu̍ŋ. 

19Chi̍e̍ēŋndo̍ chō hūnɔ̄ɔ̄ tɛ̄ɛ̄ndīāā, ndu̍yɛ̍ mbō dēli̍ kūmbūla̍ŋ. Ō chō hūnɔ̄ɔ̄ hīīlɔ᷄ŋ 
yo̍kpa᷄ŋ yo̍kpa᷄ŋ bɛ̍ndu̍. 

20Ō wā ni̍ŋ hi̍i̍lɔ᷄ŋndo̍ ta̍ŋge᷄ŋ ta̍ŋge᷄ŋ māā wānā ko̍lāā māmūɛ̄ī. Mɛ̄ɛ̍ hūēīyīī 
bɛ̄ndūe̍i̍ ī hūŋ nu̍a̍ā le̍ tōŋgōo̍ chūa̍a̍ mī tōŋgōo̍ wa̍ hīīlɔ᷄ŋ ko̍ŋ yɛ̍, le̍nde̍ o̍ wa᷅ ni̍ŋ 
hi̍i̍lɔ᷄ŋndo̍ ni̍. Yɔ̄ŋ wɔ̄ɔ̍ŋ chi̍e̍ēŋndo̍ tōsa̍, mi̍ chi̍e̍ēŋndo̍ lūsu̍l, ndu̍yɛ̍ mbo̍ kōmbā 
wɔ̍lɔ̄ wɔ̄lɔ̄, ō mi̍i̍ŋgū lɛ̍ mbō si᷄m fɛ̍ɛ̍ŋ a̍ fɛ̍ɛ̍ŋ te̍. 

21Tē te̍le̍ŋ ko̍ŋ ō fūūlu̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ kpāāyāla̍ cho̍ o̍ ha̍la̍a̍ ni᷄ŋ cho̍o̍ 
cho̍o̍ la̍ŋ nyɛ̄ pālāa̍ tūsī chōo̍, ndu̍yɛ̍, mbō tūsī māsāa̍ o̍ chi̍e̍ēŋndo̍ cho̍o̍ nyɛ᷅ pālāa̍ 
chōo̍. 

22Mɛ̄lɛ̄ka̍ chō nda̍ hūnɔ̄ɔ̄ chūūŋgīāā nāa̍ pi᷅lɛ̍, mā wa̍ ndu̍ o̍ bā o̍ bīyɔ̄ɔ̍ ni᷄ŋ, mɛ̄ɛ̍ nda̍ 
dūāū nu̍a̍ā wānāa̍ cho̍ o̍ bīyɔ̄ɔ̍ ni᷄ŋ nda̍ o̍ so̍o̍ŋndo̍ ni᷄ŋ yɛ̍. Ō chō nda̍ dɔ̄wɔ̄ɔ̄ o̍ chīɛ̄ī 
mānyūmndo̍ ni᷄ŋ mā lo̍ lo̍ŋ, ha̍a̍a̍ mī te̍le̍ŋ o̍ nɔ̍ le̍ nda̍ nyɛ̄ pālāa̍ tūsīo̍o̍ chōo̍ wo̍ ō 
fūūlu̍u̍. 

23Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō chō wā īchāli̍ Chūlu̍sɛ̄lɛ̄m o̍ Pēmbīī 
Sa̍a̍yɔ̄ŋnde̍ chōo̍, mbō wa̍ māsāa̍ wānāā ndūa̍a̍ chōo̍. Lo̍ŋ o̍ wa᷅ ni̍ŋ i̍cha̍li̍ ni̍, mī 
wānāa̍ cho̍ wāŋnda̍ chīla̍ŋnda̍ ā chē nāŋɔ̄ɔ̄ ndɔ̄ di̍a̍ndāā bɛ̄ndōo̍. Ndu̍yɛ̍ dīōndɔ̄ɔ̍ 
kōŋ ō tōsā ni̍ŋ mī nyɛ̄ wa̍wo̍ŋ pāŋge̍i̍ a̍ pāa̍le̍ŋ ō dɔ̄ɔ̄na̍ŋ. 

Āīsa̍yā 25 

Chōnde̍i ̍le̍ Mɛl̄ɛk̄a̍ sāŋgālāa̍ 

1O̍o̍ Mɛ̄lɛ̄ka̍ Ya̍a̍wɛ̄ɛ̄, nu̍m cho̍ Mɛ̄lɛ̄ka̍ nūu̍ ni̍. I̍ cho̍ dīōlā nūmnda̍ŋ hēēlū te̍mā, 
ndu̍yɛ̍ mī sa̍ŋga̍la̍ nu̍m. 

A̍ to̍sa̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndū. Sɔ̄ɔ̍ŋ ŋ̄ kɛ̄ɛ̄si̍a̍a̍ sīndɛ̄ pa̍ wo̍ŋ, mu̍ŋ ŋ̄ to̍sā mu᷅ŋ ni̍, 
ma̍ lō o̍ lēdīōm. 

2A̍ to̍sa̍ mi̍ chi̍o̍o̍ ho̍ō ō pīɔ̄l mbo̍ sīmnu᷄ŋ be̍mbe̍la̍ŋ kpo̍so̍ŋ. Chi̍e̍e̍ wa̍ ō bālāā a̍ 
sāāsāla̍ ka̍lā ka̍lālā bɛ̍ndūla̍ŋ ndo̍, ō sīmnu᷄ŋ pɔ᷅mndo̍. Chi̍e̍e̍ wānāā lēkāa̍wa̍ nda̍ 
a̍a̍ chu̍a̍ māā fo̍ndāŋ kālā ka̍lā le̍ nda̍ māndāa̍ wo̍, 

ō cho̍ lɛ̍ ha̍ū chi̍e̍e̍ le̍. Ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ ō mi̍i̍ŋgū lɛ̍ mbō tāŋgu̍lu̍ŋ te̍. 

3Wānāa̍ cho̍ o̍ lɛ̄ŋīī kpāāyɛ̄ī bɛ̄ndūe̍i̍ ni᷄ŋ nda̍, ā chō nu̍m bɛ̄ɛ̄le̍ŋ kē, le̍ nyɛ̍ yɔ̍nu̍ŋ 
ho̍ō wo̍. Chi̍e̍e̍ŋ kɔ̄l vēsɛ̍i̍ ŋ̍ bɛ̍ndu᷄ŋ cho̍ o̍ lɛ̄ŋnde̍ ni᷄ŋ ndo̍ŋ, ŋ̄ chō nu̍m bɛ̄ɛ̄le̍ŋ kē. 

4Nu̍m cho̍ fo̍ndāŋ kālā ka̍lā wānāā tāmbɛ̍i̍ya̍ ā kūā vi̍o̍ŋnɔ᷄ŋndo̍, mī yōōmūlā 
ndāla̍ŋ lā sɔ̄la̍ chīndāa̍ wo̍ ni̍. Wānāa̍ nɔ̍ nyɛ᷅ o̍ nyɛ̄ o̍ lābā le̍ wa̍, tē dɛ̍nɛ̍ pa̍lāa̍ ō 
kōma̍l nda̍ pɛ̍, O̍ nūmndo̍ nda̍ nyāānūŋ ni̍ mā sɔ̄la̍ mālāa̍. Tē ya̍a̍mɔ̍ɔ̍wa̍ ā hīnu̍l 
nda̍ pɛ̍, mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā yɛ̍, O̍ nūm bɛ̍ŋgu̍ nda̍ vīāŋnūŋ ni̍, mɛ̄ɛ̍ 
wāŋndo̍ vīāŋnūŋ nu̍a̍ā pīɔ̍ɔ̍ o̍ yɛ̄kpɔ̍ɔ̍ bɛ̄ŋgu̍ yɛ̍. Tē ā hīnu̍l nda̍ pɛ̍, mɛ̄ɛ̍ hāŋgu̍l tūū 
bɛ̄ndōo̍ ō hūŋ nu̍a̍ā yɛ̍, nu̍m cho̍ wūndu̍ma̍ ndā chāl le̍bɛ̍ŋgu̍ wa̍ŋ ni̍. Wānāā kɔ̄l 
vēsɛ̍i̍ya̍a̍ bɛ̍ndūa̍a̍, mɛ̄ɛ̍ hūēīyīī kpāāyɛ̄ī bɛ̄ndūe̍i̍ ī hūŋ nu̍a̍ā mī ī wa̍ sāāsāa̍ 
nyīndɔ̄ɔ̍ yɛ̍, le̍nde̍ nda̍ hīnūl wa̍nāā nūmnda̍ ni̍. 

5Mɛ̄ɛ̍ hāŋgu̍l tūū bɛ̄ndōo̍ ō chāŋ nu̍a̍ā o̍ lɛ̄ŋndē po̍lte̍ŋ ni̍ŋ mbō hīŋ yɛ̍, le̍nde̍ nda̍ 
hūŋ ni̍. Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, ma̍ kīndā wānāā lēkāa̍wa̍ ha̍ā sōndōla̍ŋ. 
Ya̍a̍mɔ̍ɔ̍wa̍a̍ nāa̍ ā wa̍ chōndo̍ŋ sōlīo̍o̍ mā kūūlīāā, kɛ̍ ma̍ lō o̍ ko̍ŋ ma̍ nyūmī nda̍, 
mɛ̄ɛ̍ pāa̍le̍ŋ lē wā nu̍a̍ā fūlāa̍ mī ha̍la̍ īkpūŋgbāa̍ ō kūmbū le̍ŋ, mī lē yɔ̄nu̍ŋ tɔ̍līɔ̄ɔ̄ 
yɛ̍. 

A̍ mɛɛ̄ ̍Mɛl̄ɛk̄a̍ chō bɔŋ̄a᷅ŋ bɛn̄dū dīāā nyɛ ̄dīa̍a̍ tōsā yɛ ̍o̍kɔɔ̄ ̄
6Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, o̍ cho̍ bɔ̄ŋa᷅ŋ bɛ̄ndū dīāā nyɛ̄ dīa̍a̍ tōsā o̍ 
Pēmbīī Sa̍a̍yɔ̄ŋnde̍ he̍ī chōo̍ le̍ lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍. Ō chō bɔ̄ŋa᷅ŋ bɛ̄ndōo̍ 
tōsā a̍ nyɛ̄ dīāā kɛ̄ndɛ̄ kɛ̍ndɛ̄ bɛ̄ndōo̍, a̍ vīsīo̍ŋ nyɛ̄ kɛ̄ndɛ̄ kɛ̍ndɛ̍, ndu̍yɛ̍ a̍ mūɛ̄īmā 
mākīle̍pīi̍ma̍ kɛ̄ndɛ̄ kɛ̍ndīa̍ŋ. 

7Fe̍ŋgbɛ̍ nda̍ sīmbū wa̍nāā vīlɛ̍i̍ya̍, mbo̍ wā ō pɛ̄ŋgɛ̄la᷄ŋ lɛ᷅ŋnde̍ o̍ chi̍e̍ēŋndo̍ ni᷄ŋ 
kpo̍u̍ cho̍o̍ māā ha̍la̍ īkpūŋgbāa̍ wo̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ lō o̍ Pēmbīī Sa̍a̍yɔ̄ŋnde̍ 
he̍ī chōo̍, mbō fāŋa̍ ndu̍ o̍ lēpīlɛ̍ ni᷄ŋ kpe̍. 

8Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō chō hūnɔ̄ɔ̄ kpāāya̍ pīɔ̍mndo̍ tɛ̄ɛ̄mbūū, 
ndu̍yɛ̍ māmɛ̍mɛ̍ o̍ māmɛ̍mɛ̍ ma̍ cho̍ wāŋnda̍ o̍ lāhɔ̄l, mbō wɔ̄ɔ̄su̍u̍ ma̍ŋ fo̍. Bɛ̄ɛ̄la̍ 
ta̍mbɛ̍i̍la̍ wānāā ndūa̍a̍ o̍ chi̍e̍ēŋndo̍ ni᷄ŋ kpo̍u̍ a̍ sɔ̍la̍ la̍ŋ, ō chō tōsā le̍ fɛ̍ɛ̍ŋ a̍ fɛ̍ɛ̍ŋ, 
a̍ sɔ̍la̍ lɛ̍ la̍ŋ te̍. Mɛ̄lɛ̄ka̍ Ya̍a̍wɛ̄ɛ̄, ndu̍ pi̍la̍ so̍ō ni̍. 

9Tē te̍le̍ŋ ko̍ŋ ō fūūlu̍u̍ pɛ̍, wāŋnda̍ dīmī ni̍ŋ āā, “A̍ tōnya̍ kpe̍e̍kpe̍i̍, Mɛ̄lɛ̄ka̍ nāa̍ 
cho̍ ho̍ō ni̍. Ŋ̄ lo̍ o̍ ko̍ŋ mi̍ ŋ̄ dūāū tīīnda᷄ŋ nāa̍ o̍ ndu̍ ni̍ŋ le̍ na̍a̍ mālāa̍, ndu̍yɛ̍ mbo̍ 
pīŋī na̍a̍. Mɛ̄lɛ̄ka̍ Ya̍a̍wɛ̄ɛ̄ kpe̍e̍kpe̍i̍ cho̍ ho̍ō ni̍, Mɛ̄lɛ̄ka̍ na̍a̍ ŋ̄ dɔ̄ū tīīnda᷄ŋ na̍a̍ o̍ 

ndu̍ ni̍ŋ ndo̍. Lā ŋ̄ tōsa᷅ŋ kɔ̄l kɛ̄ndɔ̄ɔ̍ mī ŋ̄ dɔ̄ɔ̄nu᷄ŋ nya̍a̍le̍, le̍ mɛ̄ɛ̍ o̍ chi̍i̍ndi̍a̍a̍ na̍a̍ 
yɛ̍.” 

A̍ mɛɛ̄ ̍Mɛl̄ɛk̄a̍ chō lɛŋ̄ndē Mo̍wa̍bīle̍ŋ nyɛ ̄pālāa̍ tūsī chōo̍ yɛ ̍o̍kɔɔ̄ ̄
10Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ Pēmbīī Sa̍a̍yɔ̄ŋnde̍ māndā, nyɛ̄ o̍ nyɛ̄ yɔ̍nūŋ a̍ ndi̍ 
le̍. Kɛ̍ lɛ̄ŋndē Mo̍wa̍bīle̍ŋ nde̍ŋ, ō chō le̍ŋ hūnɔ̄ɔ̄ nīɔ̄ū chōo̍, mɛ̄ɛ̍ nda̍ nīɔ̄ū nu̍a̍ā 
bīllo̍ mā vīōū ndu̍ o̍ sa᷄llo̍ chōo̍ yɛ̍. 

11Wāŋnda̍ Mo̍wa̍bī a̍ ki̍ndī ni̍ŋ le̍ nda̍ pi̍la̍ chīīndīa̍a̍, mɛ̄ɛ̍ wānā sa̍a̍nāa̍ ō hūŋ nu̍a̍ā 
le̍ lōo̍ mbō wa̍ kīndī kīndīo̍o̍ le̍ fūlāa̍ yɛ̍, kɛ̍ ā nɔ̍lā ni̍ŋ te̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
tōsā mī yōŋgā bɛ̍ndū nda̍ chō kīōlɔ̄ɔ̍ wo̍ ō mɛ̄ɛ̄lu̍, lātūlu̍ a̍ nyɛ̄ o̍ nyɛ̄ nda̍ chāā 
to̍o̍sīa̍a̍ a̍ lābā. 

12Sāāsāla̍ vi̍lɛ̄īlā kālā ka̍lālā ba̍lū Mo̍wa̍bī le̍ ndu̍ māndāa̍ la̍ŋ, Mɛ̄lɛ̄ka̍ chō la̍ŋ pēsī 
pēsī mbō mīŋgi̍ la̍ŋ lɛ̄ŋ mɛ̍mɛ̍. 

Āīsa̍yā 26 

A̍ mɛɛ̄ ̍Mɛl̄ɛk̄a̍ chō tōsā mī wānāā ndūa̍a̍ yēm yɛ ̍o̍kɔɔ̄ ̄
1Te̍le̍ŋ cho̍ fūūlūū wāŋnda̍ sōlī ni̍ŋ chōnde̍i̍ he̍ī o̍ lɛ̄ŋndē Chu̍dāle̍ŋ ni̍ŋ māā, chi̍e̍e̍ 
na̍a̍ ō chō chi̍e̍e̍ kpāāyā bɛ̍ndū. Mɛ̄lɛ̄ka̍ pīla̍ kpe̍e̍kpe̍i̍ cho̍ na̍a̍ māndāa̍ ni̍. Ndu̍ cho̍ 
sāāsā ka̍lā ka̍la̍ cho̍ na̍a̍ ō bālāā, ya̍a̍mɔ̍ɔ̍wa̍ ā nɔ̍lā mā lūēēlu̍l na̍a̍ le̍ wo̍ ni̍. 

2Lā kūmbi̍ di̍o̍la̍ sāāsāla̍ŋ, le̍ mī lɛ̄ŋndē wānāā ndūa̍a̍ ā tōsā le᷅ŋ nyɛ̍ bɛ̍nda̍ Mɛ̄lɛ̄ka̍ 
o̍ hɔ̄l lo̍ŋ le̍ŋ lē lūɛ̄ī, lɛ̄ŋndē wānāā ndūa̍a̍ ā tōsā le᷅ŋ sɔ̄ɔ̍ŋ o̍ nɛ̄ī sa̍kpōo̍ chōo̍ le̍ŋ. 

3Mɛ̄lɛ̄ka̍ Ya̍a̍wɛ̄ɛ̄, wānāa̍ du̍a̍ū ha̍ā kɔ̄ltā ndāla̍ŋ o̍ nūmndo̍ wa̍, le̍ te̍le̍ŋ o̍ te̍le̍ŋ kɔ̄l 
nyūlū kpe̍e̍kpe̍i̍yo̍ ŋ̄ kē nda̍ ni̍, fo̍ndōle̍ le̍ mɛ̄ɛ̍ nda̍ tīīnda̍ŋ nu̍m yɛ̍. 

4Lā dɔ̍u̍ ti̍i̍nda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ le̍ te̍le̍ŋ o̍ te̍le̍ŋ, 

ō nɔ̄lā mbō mānda̍ nya̍ le̍ fɛ̍ɛ̍ŋ a̍ fɛ̍ɛ̍ŋ. 

5Wānāā nda̍ a̍a̍ dɔ̍u̍nu᷄ŋ yo̍ŋgāa̍ o̍ lākɔ̄l la̍, mbo̍ tūsī nda̍ tōōlō. Chi̍e̍e̍ nda̍ kpāāyā 
bɛ̍ndōo̍, mbo̍ tɛ̄ɛ̄mbūū ndu̍, ndu̍yɛ̍ mbo̍ mīŋgī sāāsāla̍ ka̍lā ka̍lāla̍ ba̍lu̍ ndu̍ la̍ŋ 
lɛ̄ŋ mɛ̍mɛ̍. 

6Wānāā wāŋnda̍ ha̍ā ā wa̍ nyɛ̄ pālāa̍ tūsīo̍o̍ chōo̍ wa̍, nda̍ cho̍ ni᷅ŋ ha̍ū ba̍lɔ̄ɔ̍ o̍ 
chi̍e̍e̍ pɔ᷅mndo̍ ho̍ō ni᷄ŋ ni̍. Wānāā nda̍ tōsa̍ ma̍ sīmnu᷄ŋ wa̍nāā tāmbɛ̍i̍ya̍, ā chō ni᷅ŋ 
ha̍ū ni̍ɔ̍ū nīɔ̄ūwo̍ o̍ chi̍e̍e̍ pɔ᷅mndo̍ ho̍ō ni᷄ŋ. 

7Mɛ̄lɛ̄ka̍ Ya̍a̍wɛ̄ɛ̄, wānāa̍ cho̍ sa̍kpō wa̍, le̍ te̍le̍ŋ o̍ te̍le̍ŋ nɛ̄īyo̍ ŋ̄ bɛ̄ɛ̄ndīāā nda̍ lāchī 
nyɛ̄ kɛ̄ndɛ̄ kɛ̍ndɛ̄ ni̍. Tōsāa̍ ŋ̄ tōsā ni̍, mī nɛ̄īyo̍ ō wa̍ ō pēēlāā ndā lāchī tɛ̍lɛ̍lɛ̍. 

8Mɛ̄lɛ̄ka̍ Ya̍a̍wɛ̄ɛ̄, nyɛ̄ ŋ̄ hɛ̄na̍ŋ māā ō yɔ̄nu̍ŋ ndo̍, ndu̍ na̍a̍ ŋ̄ chō tōlɔ̄ɔ̍ kɔ̄ɔ̄lī ni̍, 
ndu̍yɛ̍ mi̍ ŋ̄ wā lēhɔ̄l o̍ nɛ̄ī le̍ te̍le̍ŋ nu̍m kpe̍e̍kpe̍i̍yo̍. Dīōlā nūmnda̍ cho̍ le̍ fɛ̍ɛ̍ŋ a̍ 
fɛ̍ɛ̍ŋ nda̍ŋ, O̍ la̍ŋ yēēmɛ̍i̍ nɛ̄i̍ kpo̍u̍ i̍ cho̍ ni̍. 

9Tē I̍ hi̍ni̍ īchɔ̄l pɛ̍, yīya᷄ŋ nūu̍ kpo̍u̍ o̍ nūmndo̍ o̍ wa᷅ ni̍. Tē pāa̍le̍ŋ lē sɛ̄ vɛ̄lɛ̄ pɛ̍ mī 
chɛ̍ŋ, nyɛ̄ o̍ nyɛ̄ chēle̍ŋ kɔ̄l nūu̍ ō ye̍e̍mā le̍, mɛ̄ɛ̍ nu᷄m pīlɛ̍ kpe̍. Tē a̍ ki̍lu̍l chi̍e̍ēŋndo̍ 

yāmɛ̍i̍ pɛ̍, mā tu̍si̍ ndu̍ nyɛ̄ pālāa̍ chōo̍, wānāa̍ cho̍ o̍ chi̍e̍ēŋndo̍ ni᷄ŋ nda̍, sīnāa̍ nda̍ 
sīnā nyɛ᷅ cho̍ sa̍kpō le̍ tōsāa̍ wo̍ ni̍. 

10Wānāā dɛ̍nɛ̍ wɔ̍ɔ̍ŋnda̍ nda̍, ā yɔ̍ŋ bɛ̍ɛ̍ mā to̍sa̍l nda̍ dɛ̍nɛ̍ kɛ̍ndɔ̄ɔ̍, ā nɔ̍lā mā 
māŋga̍la̍ŋ mā tōsa̍ nyɛ̍ cho̍ sa̍kpō le̍ tōsāa̍ wo̍ le̍. O̍ lɛ̄ŋnde̍ŋ nde᷅ŋ ni᷄ŋ bɛ̍ɛ̍, lɛ̄ŋnde̍ 
cho̍ le᷅ŋ sa̍kpō nu̍m o̍ hɔ̄l le̍ŋ, hīōūwɔ̄ɔ̍ nda̍ hīāū la̍chi̍ a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ ni̍. 
Ā si̍nā māā ā chō wāna̍ tɔ̍ɔ̍ma̍ bɛ̄ndū le̍. 

11Mɛ̄lɛ̄ka̍ Ya̍a̍wɛ̄ɛ̄, ya̍a̍mɔ̍ɔ̍wa̍a̍ nu̍mnda̍, ā cho̍ bɛ̍ɛ̍ si̍nā māā a̍ bɛ̍ɛ̍ndi̍a̍ŋ le̍ nda̍ nyɛ̄ 
pālāa̍ tūsīo̍o̍ chōo̍ le̍. Chɔ̍m nda̍ mɛ̄ɛ̍ ŋ̄ nɔ̄ kɔ̄llo̍ le̍ sɔ̄ɔ̍ŋ tōsāa̍ yo̍ōna̍ yo̍ōna̍ yɛ̍, mā 
sīna̍ māā a̍ ka̍a̍la̍ wānāā nūmnda̍. Tu̍si̍ nda̍ dɛ̍nɛ̍ pa̍lāā ŋ̄ kɛ̄ɛ̄si̍a̍a̍ le̍ nda̍ tūsīo̍o̍ 
chōo̍ wo̍ chōo̍, mī si̍ɔ̍mbu̍la̍ŋ lā bīī nda̍. 

12Mɛ̄lɛ̄ka̍ Ya̍a̍wɛ̄ɛ̄, ŋ̄ sīnā māā ā chō tōsā mī ŋ̄ wa̍ a̍ kɔ̄ltā nyūlū. Dɛ̍nɛ̍ kɛ̍ndɛ̄ o̍ dɛ̍nɛ̍ 
kɛ̍ndɛ̄ na̍a̍ ŋ̄ sɔ̄la̍, 

ŋ̄ sɔ̄la̍ ndu̍ le̍ wa̍li̍ nāā to̍sāā le̍, nu̍m ke̍ na̍a̍ ndu̍ ni̍. 

13O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ na̍a̍, ō fūla̍ o̍ nūm kɔ̍ɔ̍lī, māsāā che᷅le̍ŋ ā kēēku̍ na̍a̍ 
chōo̍ ma̍ wā na̍a̍ chīla̍ŋ, kɛ̍ ŋ̄ ke̍ ma̍sā o̍ māsā lēbɛ̄ɛ̄ māā nūm te̍. 

14Māsāā ka̍ŋ ki̍nɛ̍i̍, nda̍ vī ni᷅ŋ, ō pīlɛ̍ bɛ̍ɛ̍ o̍ mi̍i̍ŋgū lɛ̍ hāū yo̍o̍mū le̍. Nyi̍nāā ndāa̍ 
bɛ̍ɛ̍ ā mi̍i̍ŋgū lɛ̍ hāū yo̍o̍mū le̍. 

A̍ tu̍si̍ nda̍ nyɛ̄ pālāa̍ chōo̍, ndu̍yɛ̍ ma̍ tɛ̄ɛ̄mbūū nda̍, ma̍ tōsā wānā o̍ wānā o̍ 
lo̍o̍nūŋ ndɛ̍ bɛ̍ɛ̍ a̍ nda̍ le̍. 

15Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍ mi̍ lɛ̄ŋndē nāāle̍ŋ lē chɔ̄ɔ̄lu᷄ŋ, ndu̍yɛ̍ mi̍ lē kūā a̍ 
pɛ̄ŋgɛ̄la᷄ŋndo̍ kɛ᷅ kɛ̍. Ndu̍yɛ̍ he̍ī tōsa̍, mi̍ dīōlā nūmnda̍ŋ lā chɔ̄ɔ̄lū bɛ̄ɛ̄le̍ŋ sɔ̄lā ta̍u̍ 
ta̍u̍. Pɛ̄ŋgu̍la̍ lɛ̄ŋndē nāāle̍ŋ lā kūɛ̄ a̍ chɔ̄ɔ̄lɔ᷄ŋndo̍ kɛ᷅ kɛ̍. 

16Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ sāŋgāa̍ ō tōl wānāā nūmnda̍ chōo̍, na̍a̍ kpo̍u̍ mi̍ ŋ̄ mīīŋgū 
nu̍m o̍ ībūŋ. Mɛ̄ɛ̍ ŋ̄ tūsi̍ na̍a̍ dɛ̍nɛ̍ pa̍lāa̍ chōo̍ le̍ na̍a̍ sīlāa̍, mi̍ ŋ̄ pīɛ̄ī nu̍m le̍ mā ma̍la̍ 
na̍a̍. 

17Nyɛ̄ pālāā ŋ̄ tūsi̍ na̍a̍ chōo̍ wo̍ Mɛ̄lɛ̄ka̍ Ya̍a̍wɛ̄ɛ̄, 

ō wa̍ māwāā mɛ̄ɛ̍ wānā la̍nɔ̍ɔ̍ te̍le̍ŋ ndɔ̄ vi̍a̍lāa̍ ō fūūlūū nu̍a̍ā mbō wa̍ o̍ sāŋgā kōŋ 
ni᷄ŋ yɛ̍. 

18Kɛ̍ na̍a̍ sāŋgā nāa̍, tɔ̄nɔ̄ o̍ tɔ̄nɔ̄ o̍ fu̍la̍ le̍kɔ̍ɔ̍lī, mɛ̄ɛ̍ wāna̍ yo᷄llo̍ ō sāŋgā nu̍a̍ā, kɛ̍ 
ndu̍yɛ̍ mbō vēlū chūā ndɔ̄ɔ̍ yɛ̍ le̍. 

Ō hi᷄ŋ a̍ mālā o̍ mālā, o̍ to̍sā mī lɛ̄ŋndē nāāle̍ŋ lē sɔ̄la̍ pīōŋɔ̄ɔ̍ wo̍ le̍. 

Ŋ̄ sɔ̄la̍ wa̍nā o̍ wānā mbō fūla̍ o̍ pūlāle̍ nāāle̍ŋ chōo̍ mbō chūa̍ chi̍e̍ēŋndo̍ le̍. 

19Kɛ̍ ndu̍yɛ̍ ŋ̄ sīnā māā wānāā nūm a̍ vi᷅ wa̍ ki̍nɛ̍i̍, ā chō vɛ̄lɛ̄ mīīŋgū yōōmū. 
Dīāllūŋ ndāa̍ŋ ŋ̄ chō vɛ̄lɛ̄ mīīŋgū yōōmū. Nya̍ cho̍ o̍ pūūlōo̍ bɛ̄ŋgu̍ wa̍, lā tīōndu̍ 
mī lā mīīŋgu̍ yōōmū, ndu̍yɛ̍ mī lā dɔ̄ɔ̄nu᷄ŋ nya̍a̍le̍ a̍ chōndo̍ŋ. Mɛ̄ɛ̍ mɔ᷄mndo̍ ō 



1494 

 

 
Kisi Bible Quick 

© 2013 Bible Society in Liberia. 
 

 
 

 

chūchū nu̍a̍ā o̍ tɔ̄lɔ̄ɔ̄la̍ŋ chōo̍ mbō tōsa̍ mī tɔ̄lɔ̄ɔ̄la̍ŋ lā wa̍ pūīyo̍ tɛ̍ɛ̍tɛ̍ɛ̍ yɛ̍, le̍nde̍ 
Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānāa̍ vi᷅ ni᷅ŋ sīndɛ̄ pa̍ wa̍ mīŋgī yōōmū ni̍. 

Mɛl̄ɛk̄a̍ chō wāŋnda̍ nyɛ ̄pālāa̍ tūsī chōo̍, kɛ ̍mbō tōsa̍ mī wānāā ndūa̍a̍ nda̍ mīīŋgu̍ māā 
pāāndū 

20Lā lūɛ̍i̍ chi̍ɛ̍īla̍ŋ ni᷄ŋ wānāā nīa̍a̍, mī lā kīīndi̍a̍ŋ di̍ōla̍ŋ kɔ̄ɔ̄lī. Lā vīōŋnu̍ŋ chi̍ɛ̍īla̍ŋ 
ni᷄ŋ mī lā wa̍ lo̍ŋ le̍ te̍le̍ŋ bi̍ŋgī, ha̍a̍a̍ mbō lo̍ o̍ ko̍ŋ mī tu̍mbe̍ Mɛ̄lɛ̄ka̍ dɔ̄ɔ̄nu̍ŋ ndo̍ 
ō pɔ̄lu̍l. 

21Mɛ̄lɛ̄ka̍ Ya̍a̍wɛ̄ɛ̄ o̍ cho̍ chɔ̄nɔ᷄ŋ o̍ fo̍ndāŋ ndɔ̄ɔ̍ chōo̍ cho̍o̍, mbō hu᷄ŋ tu̍sī wāŋnda̍ 
o̍ chi̍e̍ēŋndo̍ ni᷄ŋ nyɛ᷅ pālāa̍ chōo̍, le̍ yɔ̄ŋndā wɔ̄ɔ̍ŋnda̍ nda̍ tōsa̍ la̍ŋ. Wāna̍ chi̍e̍e̍ o̍ 
wāna̍ chi̍e̍e̍ nda̍ dīī o̍ chi̍e̍ēŋndo̍ chōo̍, wāŋnda̍ chō hūnɔ̄ɔ̄ chɔ̄ kpo̍u̍. Ndu̍yɛ̍ wānā 
o̍ wānā nda̍ dīī, lɛ̄ŋnde̍ŋ lē vi᷅ŋ ndɛ̍ ni̍ŋ wa̍nāā kāŋ te̍. 

Āīsa̍yā 27 

1Tē te̍le̍ŋ ko̍ŋ ō fūūlu̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ mūɛ̄ī ndūɛ̍i̍ fāŋīī kpāāyɛ̄ī bɛ̍ndūe̍i̍ 
chūā, mūɛ̄ī ndūɛ̄ī lu̍ɛ̍i̍yɛ̄ī bɛ̄ndūe̍i̍, mūɛ̄ī ndūɛ̍i̍ kpūndɛ̍i̍ bɛ̄ndūe̍i̍, le̍ Līvīa̍a̍tāŋ nyɛ̄ 
pālāa̍ tūsīo̍o̍ chōo̍, ndu̍ yɔ̍nūŋ ni̍ māā, kɛ̄ū nyāāna᷄ŋ bɛ̍ndōo̍, kɛ̄ū nyīlīpīpī bɛ̄ndōo̍ 
o̍ pēēlo̍, Mɛ̄lɛ̄ka̍ chō tāmba̍lāka̍ tūūndu̍ɛ̍i̍ cho̍ ko̍ŋ o̍ Pēe̍ Mɛ̄ŋmā Īhɛ᷄llo̍ ni᷄ŋ ndo̍ 
dīyɔ̄ɔ̄. 

2A̍ te̍le̍ŋ ko̍ŋ, wāŋnda̍ sōlī ni̍ŋ chōnde̍i̍ he̍ī, a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī ni̍ŋ a̍ 
kpe̍le̍ ndɔ̍ mākīle̍pīi̍ kɛ̍ndɛ̄ kɛ̍ndɔ̄ɔ̍ o̍kɔ̄ɔ̄ yɛ̍ āā, 

3“Ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ kpe̍le̍ ni̍ mākīle̍pīi̍yo̍ māndāa̍. Le̍ te̍le̍ŋ o̍ te̍le̍ŋ I̍ cho̍ 
ndu̍ pɔ̄ɔ̄līa̍a̍ nyɛ̄ kɛ̄ndɛ̄ kɛ̍ndɛ̄. Le̍ īdīi̍ a̍ īchɔ̄l I̍ cho̍ ndu̍ māndāa̍, yɔ̄ŋi̍ wānā hu̍ŋ 
mbō hu̍ŋ tɛ̍ɛ̍mbūū ndu̍. 

4I̍ cho̍ lɛ̍ a̍ tu̍mbe̍ ndɔ̄ le̍. Nda̍ a̍a̍ yɔ̍ŋ bɛ̍ɛ̍ mī ko̍o̍yu̍e̍i̍ a̍ yɔ̄mīī ŋ̄yūɛ̍i̍ ndi̍ i̍i̍ wa̍ nyɛ̄ 
sīmūlāā ya̍ o̍ kpe̍lo̍o̍ ho̍ō ni᷄ŋ, I̍ wa̍ sɔ̍ŋgā a̍ ndi̍. I̍ wa̍ ndi̍ lōmɔ̄ɔ̄ kpo̍u̍. 

5Kɛ̍ ndu̍yɛ̍ tē ya̍a̍mɔ̍ɔ̍wa̍a̍ wānāā nīa̍a̍ ā yēēma̍ pɛ̍ mī ma̍nda̍ nda̍, mɛ̄ɛ̍ ā hu᷄ŋ mī ŋ̄ 
hu᷄ŋ to̍sā chɛ̄la᷅ŋ kɔ̄l nyūlōo̍ na̍a̍ nda̍ā. Ā hu᷄ŋ mī ŋ̄ hu̍ŋ to̍sā chɛ̄la᷅ŋ kɔ̄l nyūlōo̍ na̍a̍ 
nda̍ā.” 

6Te̍le̍ŋ cho̍ fūūlūū wāŋnda̍ I̍sɔ̄lūɛ̄ī, nda̍ yɔ̍nūŋ māā yu̍ŋgu̍ Che̍kɔ̍pū wo̍ ni̍, ā chō 
hūnɔ̄ɔ̄ wā māā yɔ̄m kūāmāā. Ā chō pūūndo̍ŋ lūɛ̄īyɔ̄ɔ̄ lɛ̄ŋ nyɛ̄ kɛ̄ndɛ̄ kɛ̍ndɛ̍, mā 
yāndu̍ mā sōli̍ pe̍e̍ŋge̍la̍ŋ ndu̍yɛ̍ mā kōm. Ndu̍yɛ̍ kōmɔ̄ɔ̄ nda̍ yɔ̄ŋgū ni̍ŋ ndo̍, ō tīū 
ni̍ŋ o̍ chi̍e̍ēŋndo̍ ni᷄ŋ kpo̍u̍. 

7Nyɛ̄ pālāā Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ I̍sɔ̄lūɛ̍i̍ya̍ chōo̍ wo̍, ō cho̍ nyɛ᷅ pālāā wāā le̍nde̍ 
le̍ o̍ tu̍si̍ ya̍a̍mɔ̍ɔ̍wa̍a̍ ndāa̍ chōo̍ le̍. Ō dīu̍ I̍sɔ̄lūɛ̍i̍ya̍ mɛ̄ɛ̍ o̍ di̍u̍ ya̍a̍mɔ̍ɔ̍wa̍a̍ ndāa̍ yɛ̍ 
le̍. 

8Nyɛ̄ pālāā o̍ ha̍ndu̍ wānāā ndūa̍a̍ I̍sɔ̄lūɛ̍i̍ chōo̍ wo̍, ndu̍ cho̍ yɔ̄ŋndo̍ nda̍ o̍ bīyɔ̄ɔ̍ 
ni᷄ŋ ni̍. Mbo̍ chūā nda̍ mbō yɔ̄ŋ nda̍ po̍lo̍ŋ, mɛ̄ɛ̍ hūēīyīī wɔ̄ɔ̍ŋīī bɛ̄ndūi̍i̍ cha᷅ŋ ba᷅ 
pāa̍le̍ŋ lē chāŋndo̍ ve̍, kūānūŋ nu̍a̍ā a̍ nyɔ̄ɔ̍ yɛ̍. 

9Kɛ̍ ndu̍yɛ̍ le̍ mī I̍sɔ̄lūɛ̍i̍ya̍, nda̍ yɔ̍nūŋ māā yu̍ŋgu̍ Che̍kɔ̍pū wo̍ ni̍, ā sɔ̄la̍ mālɔ̄ɔ̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ, ndu̍yɛ̍ nyɛ̄ o̍ nyɛ̄ wɔ̄ɔ̍ŋ nda̍ tōsa̍ mī Mɛ̄lɛ̄ka̍ fāŋa̍ nda̍ ndu̍ 
chōo̍, mɛ̄ɛ̍ mā tɛ̄ɛ̄mbu̍u̍ ma̍āŋndā nda̍ sōlī sa̍lāla̍ŋ o̍ mɛ̄lɛ̄ka̍a̍ ndāā yɛ̍ yi̍a̍a̍ lo̍ la̍ŋ, 
ndu̍yɛ̍ mā pēsi̍ pōūtā nda̍ tāŋgu̍l ma̍āŋndā lāŋ nda̍ŋ, mā chūī la̍ŋ mu̍lu̍lu̍ māā 
chu̍ndu̍. Sūŋgbu̍ma̍ nda̍ sīmi̍ sɔ̍ŋgɔ̍ mɛ̄lɛ̄ka̍ A̍si̍ɛ̍lūā wa̍ŋ, a̍ ma̍āŋndā nda̍ lūām 
nyɛ᷅m chūŋ kɛ̄ndɔ᷄ŋ lēchōo̍ o̍ mɛ̄lɛ̄ka̍a̍ ndāa̍ lo̍ la̍ŋ, ā nɔ̄ mā fa̍a̍ŋi̍a̍a̍ la̍ŋ kpo̍u̍. 

10Chi̍e̍e̍ wa̍ ho̍ō ō bālāā a̍ sāāsāla̍ ka̍lā ka̍lālā bɛ̄ndūla̍ŋ le̍ ndu̍ māndāa̍ wo̍, ō 
sīmnu᷄ŋ pɔ᷅mndo̍. Ō pīɔ̍l mbo̍ lō fo̍ndō, mbo̍ sīmnu᷄ŋ mɛ̄ɛ̍ lɛ̄ŋndē po̍lte̍ŋ lē wā nu̍a̍ā 
yɛ̍. Ō sīmnu᷄ŋ fo̍ndāŋ nāūva̍ ā kūā di̍o̍la̍ŋ a̍ hīni̍ŋnda̍ŋ ndo̍. Yɔ̄mīī pūīyɛ̄i̍ cho̍ lo̍ŋ 
nde̍ kpo̍u̍, nāūva̍ chīi̍ pēi̍ sōōndīāā o̍ lɛ̄ūwūŋ ndɔ̄ɔ̍ŋ pa̍ku̍. 

11Lɛ̄ūwo̍ŋ o̍ yɔ̄mnde̍ kpo̍u̍, ŋ̄ vēsa̍ mi̍ ŋ̄ wā dēlīo̍o̍, mī wāŋ lāāndūa̍a̍ chɔ̄ɔ̄vīāā mā 
kūā dɔ̍wɔ̄ɔ̄ o̍ yīŋ. Wāŋnda̍ ha̍ā ā nɔ̍ si̍nā pɛ̄ŋgu̍ o̍ sīnā pɛ̄ŋgu̍ le̍. Le̍ he̍ī, wāna̍ 
to̍o̍si̍a̍a̍ nda̍ wo̍, ō nɔ᷅ ni̍ŋ i̍nyi̍ɛ̍ɛ̍ o̍ īnyīɛ̍ɛ̍ le̍ nda̍ le̍. Wāna̍ ma̍l nda̍ o̍ chi̍e̍ēŋndo̍ chōo̍ 
wo̍, ō nɔ̍lā ni̍ŋ mbō chē nda̍ nyīnā o̍ nyīnā le̍. 

12A̍ te̍le̍ŋ ko̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānāā ndūa̍a̍ I̍sɔ̄lūɛ̍i̍ hɛ̄lī ā pīlɛ̍ŋ pi̍lɛ̍ŋnda̍, 
chɔ̍ŋ o̍ Pīo̍o̍ Yūfi̍lu̍a̍tīī mbō kūɛ̄ o̍ pɛ̄ŋgu̍la̍ŋ a̍ lɛ̄ŋndē I̍chi̍pīle̍ŋ. 

13Tē te̍le̍ŋ ko̍ŋ ō fūūlu̍u̍ pɛ̍, bu̍lu̍ bɛ̍ndōo̍ chō īsɔ̄ɔ̍. O̍ ko̍ŋ, I̍sɔ̄lūɛ̍i̍ya̍a̍ cho̍ ā lāāsīa̍ŋ 
Āsi̍i̍līāā wa̍ ni̍, a̍ cho̍ o̍ bīyɔ̄ɔ̍ ni᷄ŋ I̍chi̍pī wa̍ ni̍, nda̍ kpo̍u̍ ā chō hūnɔ̄ɔ̄ Mɛ̄lɛ̄ka̍ 
Ya̍a̍wɛ̄ɛ̍ sōōlūū o̍ pēmbīī ndūɛ̄ī di̍a̍ndɛ̄i̍ Chūlu̍sɛ̄lɛ̄m cho̍o̍. 

Āīsa̍yā 28 

A̍ dɛn̍ɛ ̍pa̍lāa̍ chō Sāme̍e̍līāā tōlɔɔ̄ ̄chōo̍ wo̍ o̍kɔɔ̄ ̄
1Dɛ̍nɛ̍ pa̍lāa̍ bɛ̄ndōo̍ ō chō le̍ Sāme̍e̍līāā, chi̍e̍e̍ cho̍ ho̍ō o̍ pēmbo᷄ŋ chōo̍, mbo̍ nɔ̄ 
lɛ̄ŋndē dɛ̍ŋgbɛ̍le̍ kɛ̍ndɛ̄ kɛ̍ndɛ̄lē tɔ̄lɔ̄ɔ̄la̍ŋ lā nāŋ nde̍ŋ o̍ pēmbo᷄ŋ tɛ̄ɛ̄ŋ ndo̍. Wāŋ 
bɛ̄ndūa̍a̍ Sāme̍e̍līāā wānāā kōlāa̍ nda̍ chō ni̍. Kɛ̍ ī yɔ̄nūŋ ni̍ŋ ko̍ a̍ Sāme̍e̍līāā, chi̍e̍e̍ 
fu̍la̍ ho̍ō tɔ̍ɔ̍ le̍ nāŋɔ̄ɔ̍ bɛ̄ndōo̍ wo̍, mɛ̄ɛ̍ i̍ yɔ̍nūŋ nu̍a̍ā a̍ pe̍e̍ŋge̍la̍ kɛ̍ndɛ̄ kɛ̍ndɛ̄la̍ŋ 
yɛ̍. Pe̍e̍ŋge̍la̍ŋ mī lā wa̍ nāŋɔ̄ɔ̍ nyɛ̄ kɛ̄ndɛ̄ kɛ̍ndɛ̄, kɛ̍ o̍ lēpīlɛ̍ ni̍ŋ kpe̍, mī lā nyāma̍la̍ 
mī lā vēsa̍ŋ. Wānāā ndāā bɛ̍ndūa̍a̍ ha̍ā ā chō īhīni̍ a̍ mūɛ̄īya̍ŋ o̍ lāhɔ̄l. 

2Māsānɔ̄ɔ̍ Mɛ̄lɛ̄ka̍ nɔ̄ wāŋndo̍ o̍ nɔ̄ dīāllūŋ kāla᷄ŋ, ndu̍yɛ̍ mbō wā wāna̍ kpāāyā 
bɛ̍ndū, mbo̍ wā ō bɛ̄ɛ̄ndīa̍ŋ le̍ nda̍ hūnɔ̄ɔ̍ chīŋa̍la᷅ŋndo̍ wo̍. Wāŋndo̍ ho̍ō, mɛ̄ɛ̍ 
hūēīyīī tɔ̍ɔ̍mɛ̍i̍ bɛ̄ndūe̍i̍ ī hūŋ nu̍a̍ā lātūlu̍ a̍ lōōŋ ŋ̄kpu̍ŋgbāŋ bɛ̄ndo᷄ŋ yɛ̍, le̍nde̍ o̍ 
hu᷅ŋ ni̍ŋ le̍ nda̍ chīŋa̍la᷅ŋndo̍ ni̍. Mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā a̍ kpāāyā bɛ̍ndōo̍ 
yɛ̍, le̍nde̍ o̍ hu᷅ŋ ni̍ŋ ni̍, mbō hu᷄ŋ yo᷅m lɛ̄ŋnde̍ŋ nde᷅ŋ. 

3Yōŋgā bɛ̍ndū wāŋ bɛ̄ndūāā kōlāa̍ Sāme̍e̍līāā a̍ cho̍ kīōlɔ̄ɔ̍ wo̍, ō chō hūnɔ̄ɔ̄ mɛ̄ɛ̄lū, 
mbō yɔ̄nu̍ŋ nyɛ᷅ fo̍ndō fu̍u̍ mɛ̄ɛ̍ nda̍ nīɔ̄ū nu̍a̍ā nyɔ̄ɔ̍ yɛ̍. 

4Sāme̍e̍līāā, chi̍e̍e̍ fu̍la̍ ho̍ō tɔ̍ɔ̍ le̍ nāŋɔ̄ɔ̍ o̍ pēmbo᷄ŋ chōo̍, mbo̍ wā māā pe̍e̍ŋge̍ 
kɛ̍ndɛ̄ kɛ̍ndɛ̄, mbo̍ nɔ̄ lɛ̄ŋndē kɛ̄ndɛ̍ kɛ̍ndɛ̄lē tɔ̄lɔ̄ɔ̄la̍ŋ lā nāŋ nde̍ŋ o̍ pēmbo᷄ŋ tɛ̄ɛ̄ŋ 

ndo̍, ō chō hūnɔ̄ɔ̄ ītāmu̍ o̍ lēpīlɛ̍ ni̍ŋ. Mɛ̄ɛ̍ fi̍kīi̍ma̍ tāsi̍a̍ŋ mā dīū nu̍a̍ā wāŋnda̍ wā 
a̍ yēēmɛ̍i̍ māfi̍kīi̍ye̍ mā kēndi̍ ma̍ŋ chɔ̍chɔ̍ yɛ̍, le̍nde̍ i̍ yɔ̍nūŋ ni̍ŋ a̍ Sāme̍e̍līāā ni̍. 

5Tē te̍le̍ŋ ko̍ŋ o̍ fūūlu̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō wā ni̍ŋ ma̍wa̍ā 
māā mɔ̍si̍l lēmāsā lēbɛ̄ɛ̄ bɛ̄ndū, le̍ wānāā ndūa̍a̍ lo᷅ ni̍ŋ yōōmū wa̍. 

6Wāna̍ wa᷅ ni̍ŋ ma̍sāa̍ wāŋnda̍ chōo̍ wo̍, ō kē ndu̍ ni̍ŋ kɔ̍l kālo̍o̍ le̍ wāŋnda̍ sɔ̄ɔ̍ŋ 
dīmīo̍o̍ tɛ̄ɛ̄ŋ o̍ nɛ̄ī sa̍kpōo̍ chōo̍, ndu̍yɛ̍ pūa̍a̍ chɔ̄ūwāa̍ wa᷅ ni̍ŋ o̍ dīōlā sāāsāla̍ŋ le̍ 
chi̍o̍o̍ māndāa̍ wa̍, mbō ke̍ nda̍ kpāāyāa̍ le̍ sɔ̍ŋgɔ̄ɔ̍. 

Nyɛ ̄Āīsa̍yā dim̍i ̍a̍ wānāā kōlāa̍ su̍a̍ā le̍ Mɛl̄ɛk̄a̍ wa̍ Chu̍dā o̍kɔɔ̄ ̄wo̍ 
7Wānāā sōlīāā lāsa̍lāa̍ ni̍, a̍ wānāa̍ su̍a̍ā le̍ Mɛ̄lɛ̄ka̍ wa̍, nda̍ bɛ̍ɛ̍ ā chōŋnu᷄ŋ o̍ 
mūɛ̄īya̍ŋ ni̍ŋ ma̍ wā bālɔ̄ɔ̍ a̍ ma̍ŋ o̍ lāhɔ̄l ītāmu̍ ta᷅mu̍e̍i̍. Ā pīm mūɛ̄īmā yɔ̄ŋa᷄ŋ a̍ 
mūɛ̄īmā kālā ka̍la̍ŋ, pɛ̍ɛ̍ŋ bɛ̍ɛ̍ ā nɔ̍lā mā nu̍a̍ chi̍ŋ te̍. Wānāa̍ su̍a̍ā le̍ Mɛ̄lɛ̄ka̍ wa̍, 
yōōŋgūlā Mɛ̄lɛ̄ka̍ chō nda̍ kīo̍o̍ o̍ yi̍lāŋnda̍ŋ ni᷄ŋ nda̍ŋ, ā cho̍ la̍ŋ bɛ̍ɛ̍ nɔ̍lā sīnā 
pɛ̄ŋgu̍ le̍, a̍ pu̍m nda̍ pīm ma̍ŋ ndo̍. Wānāā sōlīāā lāsa̍lāa̍ ā nɔ̍lā lɛ̍ mā dīmi̍ wāŋnda̍ 
sɔ̄ɔ̍ŋ tɛ̄ɛ̄ŋ te̍, fo̍ndōle̍, ā chōŋnu᷄ŋ o̍ mūɛ̄īmā mākīle̍pīi̍ya̍ŋ ni᷄ŋ yi᷅kpi̍. 

8Ā ko᷄l pɛ̍ te̍i̍, ā kūūsu̍u̍ o̍ ti̍bīi̍la̍ŋ chōo̍. Wānā nɔ̍lā bɛ̍ɛ̍ mā chē o̍ ti̍bīi̍la̍ŋ chōo̍ pɛ̍ɛ̍ŋ 
te̍, a̍ mɛ̄ɛ̍ nda̍ pēi̍ kūūsūūwo̍ le̍chōo̍ yɛ̍. 

9Mɛ̄ɛ̍ o̍ mɛ̄ɛ̍ fe̍e̍ ā chō sūɛ̍i̍ a̍ ya̍ o̍kɔ̄ɔ̄. Ā chō dīmīo̍o̍ āā, “Ō yɛ̄ɛ̍nɛ̍ po̍ ko̍ŋ ō yīya̍ŋ yɛ̍ 
māā ō pɛ̄ɛ̄kū na̍a̍? Ō nɛ̄ɛ̍nɛ̍ o̍ cho̍ yɛ̄ yōōŋgūlā ndɔ̄la̍ la̍ŋ dīmūllo̍? Chɛ̄lɛ̄kpi̍a̍a̍ nda̍ 
sōlī mɛ̍ɛ̄le̍ŋ o̍ sōndō sɛ̄nɛ̄īya̍, nda̍ wānā pɛ̍ɛ̍kū pɛ̄ɛ̄kūlā wāā le̍nde̍ ni̍. 

10Ō yēēma̍ mbō pɛ̄ɛ̄ku̍ na̍a̍, tōfāa̍ o̍ yāu̍wo̍ chōo̍ dīōmnda̍ŋ a̍ dīōmnda̍ŋ, pūla᷄ŋ a̍ 
pūla᷄ŋ, būŋga̍ŋ a̍ būŋga᷄ŋ.” 

11Kɛ̍ ndu̍yɛ̍, mɛ̄ɛ̍ nya̍ kɛ̄ɛ̍ ya̍ nīla̍ŋ yāŋɔ̄ɔ̍ nu̍a̍ā yɛ̍, wānāā māŋgālāā īsɔ̄ɔ̍ wa̍, ā nya̍ 
tu̍i̍i̍ bɛ̍ɛ̍ sūɛ̍i̍ ndɛ̄i̍ ma̍ŋgālɛ̄i̍ le̍ wa̍, nda̍ Mɛ̄lɛ̄ka̍ Ya̍a̍wɛ̄ɛ̄ chō vīōmɔ̄ɔ̄ ni̍, mā hu᷄ŋ 
pɛ̍ɛ̍kū nya̍. 

12Mɛ̄lɛ̄ka̍ ke̍ nya̍ nāa̍ pɛ̍ŋgīa̍a̍, mbo̍ dīmī māā lā chō sāŋgāa̍ bɔ̄ɔ̍, lā pɛ̄ŋgi̍, ndu̍yɛ̍ 
mbō kē nya̍ nāa̍ nya̍ wā mī lā sɔ̄la̍ kɔ̄l nyūlōo̍ wā. Kɛ̍ mi̍ nya̍ pi̍lā kɛ̄ɛ̍. 

13Le̍ he̍ī, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ hūnɔ̄ɔ̄ pɛ̄ɛ̄kū, tōfāa̍ o̍ yāu̍wo̍ chōo̍ dīōmnda̍ŋ 
a̍ dīōmnda̍ŋ, pūla᷄ŋ a̍ pūla᷄ŋ, būŋga̍ŋ a̍ būŋga̍ŋ. O̍ ko̍ŋ, nya̍ pi̍la̍ chō hūnɔ̄ɔ̄ bo᷄ŋ mī 
lā de᷄l, ndu̍yɛ̍ mī lā yɔ̄ŋu̍lu̍ŋ. Lā chō hūnɔ̄ɔ̄ hāū o̍ yāŋɔ̄ɔ̄le̍ŋ, ndu̍yɛ̍ mā kūɛ̄ a̍ nya̍ o̍ 
bīyɔ̄ɔ̍ ni᷄ŋ. 

A̍ pōu̍ sa̍ā niŋ̍ ta̍ŋgūllo̍ Sa̍a̍yɔŋ̄ndo̍ o̍kɔɔ̄ ̄
14Le̍la̍ŋ nya̍ cho̍ ha̍ā wāŋnda̍ chīla̍ŋ Chūlu̍sɛ̄lɛ̄m chi̍e̍e̍ na̍nu᷄ŋ, mi̍ lā wā wānāā 
bōlīī kālāā bɛ̄ndū wa̍, lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. 

15Lā chō yōŋgāa̍ kīōlɔ̄ɔ̍ mī lā dīmī māā, ŋ̄ yīi̍ kpe̍ma̍a̍ na̍a̍ pīɔ̍mndo̍ wa̍ā. 
Chɛ̄la᷅ŋndo̍ chō na̍a̍ tɛ̄ɛ̄ŋ, na̍a̍ chi̍e̍e̍ wāŋ vīlɛ̍i̍ya̍. Ā yɔ᷄ŋ bɛ̍ɛ̍ mī kpūndɔ̍ɔ̍ ō hīŋ mɛ̄ɛ̍ 
hūēīyīī tɔ̍ɔ̍mɛ̍i̍ bɛ̄ndūe̍i̍ ī hūŋ nu̍a̍ā yɛ̍, ō pi̍lāŋ na̍a̍ le̍. Ŋ̄ tīīnda̍ŋ cho̍ōla̍ŋ le̍ na̍a̍ 

māndāa̍. Hūīlā na̍a̍ ŋ̄ hūī wa᷅ŋnda̍ la̍ŋ lā nɔ̄lā mī lā vēŋ na̍a̍ nyɛ̍ o̍ nyɛ̍ yɔ̍nūŋ a̍ na̍a̍ 
le̍. 

16Le̍la̍ŋ lā ya̍ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ 
wo̍. Ō dīmi̍ a̍a̍, “I̍ cho̍ chīyīī tāŋgūlɛ̄ī kālā ka̍lɛ̄i̍ kīlāa̍ Sa̍a̍yɔ̄ŋ chi̍e̍e̍. Pōū ya̍ I̍ cho̍ 
yāmbɔ̄ɔ̄ wo̍, pōū wāŋnda̍ tōfa̍ ma̍ chā māā ō chō pōū kālā ka̍lā, ndu̍yɛ̍ mbo̍ wā 
pōū ba̍ā kālā bɛ̄ndū wo̍ o̍ cho̍ ni̍. Pōūwo̍ ho̍ō, wānā o̍ wāna̍ dɔ̍ū tīīnda᷄ŋndo̍ o̍ ndu̍ 
ni̍ŋ pɛ̍, ō sɔ̍lā kɔ᷅l tāmbɛ̍i̍ le̍. 

17O̍ chīīye̍ he̍ī tāŋgūllo̍ ni̍ŋ, sa̍kpōyɛ̍i̍ ndi̍ wa᷅ ni̍ŋ yo̍o̍lē nīle̍ tu̍wāālē chīɛ̄īle̍ŋ ni̍. 
Tōnya̍a̍ ndu̍ wa᷅ ni̍ŋ yo̍o̍lē tūwāāle̍ nɔ̍ di̍ŋndo̍ le̍ŋ ni̍.” Hūēīyīī bɛ̄ndūi̍i̍ hu᷅ŋ a̍ lōōŋ 
kpu̍ŋgba᷄ŋ nde̍, ī chō hūnɔ̄ɔ̄ hīōūwɔ̄ɔ̄ a̍ chōōlā nyāla̍ nya̍ tīīnda̍ŋ le̍ nya̍ māndāa̍ 
la̍ŋ, ndu̍yɛ̍ mī mɛ̄ŋmā hūna᷄ŋ mā hu᷄ŋ chu̍ā hūīlā nyāla̍ nyā tīīnda̍ŋ māā lā vīāŋ 
nya̍, nyɛ̄ o̍ nyɛ̄ yɔ̍nūŋ nya̍ le̍ la̍ŋ. 

18O̍ ko̍ŋ, kpe̍ma̍ nya̍ yīi̍ nya̍ pīɔ̍mndo̍ wa̍ā wo̍, ō chō hūnɔ̄ɔ̄ ī tāmbu̍. Chɛ̄la᷅ŋ cho̍ 
nya̍ tɛ̄ɛ̄ŋ nya̍ chi̍e̍e̍ wāŋ vīlɛ̍i̍ya̍ wo̍, chɛ̄la᷅ŋ kōŋ ō chō hūnɔ̄ɔ̄ wā ō tɛ̄ɛ̄mbāā. Kpūndɛ̍ 
bɛ̄ndōo̍ ō hūŋ ni̍ŋ mɛ̄ɛ̍ hūēīyīī tɔ̍ɔ̍mɛ̍i̍ bɛ̄ndūe̍i̍ ī hūŋ nu̍a̍ā yɛ̍, mbō hu᷄ŋ ko᷅ŋ nya̍ 
kōŋɔ̄ɔ̍ pīla̍ mī lā dēli̍. 

19Ndu̍yɛ̍ kpūndɔ̍ɔ̍ ho̍ō ō wā ni̍ŋ nya̍ kōmāllo̍ le̍ te̍le̍ŋ o̍ te̍le̍ŋ. I̍dīi̍ o̍ īdīi̍, ō wā ni̍ŋ 
nya̍ kōmāllo̍. Īpāla̍ ni̍, īchɔ̄l ni̍, ō wā ni̍ŋ nya̍ chōo̍, ha̍a̍a̍ mbō lo̍ o̍ ko̍ŋ mbō hīōū a̍ 
nya̍. Wānā o̍ wāna̍ si̍na̍ yōōŋgōo̍ ho̍ō pɛ̄ŋgu̍ pɛ̍, sīōōŋīī bɛ̄ndūe̍i̍ chō nu̍m bīyɔ̄ɔ̄. 

20Ī yɔ̄nūŋ ni̍ŋ ko̍ a̍ nya̍ mɛ̄ɛ̍ wāŋndo̍ hīnī nu̍a̍ā o̍ kpēlē bi̍ŋgīo̍o̍ chōo̍, ō si̍ɛ̍ndī i̍pe̍lū 
le̍, ndu̍yɛ̍ bīlāŋgi̍tīi̍yo̍ ō ve᷅ o̍ bɔ̍ɔ̍ le̍ ndu̍ tīū le̍ yɛ̍. 

21Mɛ̄lɛ̄ka̍ Ya̍a̍wɛ̄ɛ̄ o̍ cho̍ vɛ̄lɛ̄ hūnɔ̄ɔ̄ sɔ̍ŋgā mɛ̄ɛ̍ o̍ to̍sa̍ o̍ Pēmbīī Pɛ̍lu̍a̍sīmnde̍ yɛ̍. Ō 
chō vɛ̄lɛ̄ hūnɔ̄ɔ̄ tu̍mbe̍ dɔ̍u̍nɔ᷄ŋ mɛ̄ɛ̍ o̍ dɔ̍u̍nu̍ŋ si̍ndɛ̄ tu̍mbe̍ o̍ lɛ̄ŋndē dɛ̍ŋgbɛ̍le̍ŋ o̍ 
pēmbo᷄ŋ tɛ̄ɛ̄ŋ Ki̍bīɔ̄ŋ yɛ̍. Ō chō hūnɔ̄ɔ̄ wa̍li̍ ndɔ̍ kɔ̄ndɔ̄fi̍llo̍ tōsā, wa̍li̍ wānā chi᷅ wɔ̍ 
kāni̍ bɛ̍ɛ̍ le̍ wo̍. Ō chō hūnɔ̄ɔ̄ kpe̍ku̍ ndɔ̄ɔ̍ sōlī, kpe̍ku̍ īsūmīāl bɛ̄ndōo̍. 

22Le̍la̍ŋ lā ma᷅m a̍ sūɛ̍i̍ he̍ī le̍, yɔ̄ŋi̍ nyɛ̄ kīndīlāa̍ cho̍ le̍ nya̍ wo̍ ō chɔ̄ɔ̄lu᷄ŋ mbō hīōū 
o̍ cho̍ ō tūwāā le̍ nya̍ wo̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō chɔ᷄m ya̍ dɛ̍nɛ̍ 
pa̍lāā bɛ̄ndū o̍ kɛ̍ɛ̍si̍a̍a̍ le̍ lɛ̄ŋnde̍ŋ kpo̍u̍ tūsīo̍o̍ chōo̍ wo̍. 

A̍ kɔl̄ kālu̍ Mɛl̄ɛk̄a̍a̍ o̍kɔɔ̄ ̄
23Lā ya᷄ŋ ni᷅la̍ŋ o̍ nyɛ̄ ya̍ I̍ cho̍ nya̍ dīmūllo̍. Lā ya᷄ŋ ya̍ nīla̍ŋ nyɛ̄ kɛ̄ndɛ̄ kɛ̍ndɛ̄. 

24Wānā o̍ wāna̍ cho̍ wāna̍ wa̍li̍ īchīɔ̍ɔ̍, ō nɔ̄ tāāsi̍la̍ŋ kpɛ̍ kpɛ̍, mɛ̄ɛ̍ o̍ to̍sā wa̍li̍ ndɔ̍ 
īchīɔ̍ɔ̍ yɛ̍. Wāna̍ wa̍li̍ īchīɔ̍ɔ̍ ō bɛ̍sī chi̍ɛ̍ī ndūɛ̍i̍ mbō tūndu᷄ŋ ndi̍ wāa̍ fo̍ndō ō se᷅ŋ 
i̍yɛ̍i̍ le̍ le̍. 

25Tē ō bɛ̄si̍ chīɛ̄ī ndūɛ̍i̍ pɛ̍, mbō chīi̍ ndi̍ bɛ̄ɛ̄ndīāā kpo̍u̍, ō sa᷄ŋ ni̍ko̍ yɛ̍yu̍ŋ ndɔ̄ɔ̍ŋ o̍ 
fo̍ndāŋnda̍ŋ kpɛ̍ kpɛ̍, nāa̍ o̍ nɔ̍ le̍ ī kɛ᷅ kɛ̄ sāŋɔ̄ɔ̍ wa̍, di̍īyo̍ŋ ki̍nɛ̍i̍ nāa̍ ndɔ̄, 
ku̍mīŋndo̍ŋ ki̍nɛ̍i̍ nāa̍ ndɔ̄, wi̍tīi̍yo̍ŋ ki̍nɛ̍i̍ nāa̍ ndɔ̄, ba̍a̍līi̍yo̍ŋ ki̍nɛ̍i̍ nāa̍ ndɔ̄, o̍ ko̍ŋ 
kɔ̍ɔ̍lī, mbō sa᷄ŋ ba̍a̍līi̍yo̍ŋ ŋ̄ pīlɔ̍ŋ o̍ chīɛ̍i̍ da̍ŋga̍la̍ chɛ̍ chɛ̍. 

26Ō nɔ̄ tāāsi̍la̍ŋ kpɛ̍ kpɛ̍, mɛ̄ɛ̍ o̍ to̍sā wa̍li̍ ndɔ̍ īchīɔ̍ɔ̍ yɛ̍, fo̍ndōle̍, Mɛ̄lɛ̄ka̍ ke̍ ndu̍ kɔ̍l 
kālu̍ ko̍ŋ. 

27Wāna̍ wa̍li̍ īchīɔ̍ɔ̍, tē ō wa̍ di̍i̍ŋ ndɔ̄ɔ̍ŋ lɔ̄ɔ̍ pɛ̍, ō cho̍ pɛ̍ŋgɛ̍i̍ lu̍sūlɛ̄ī bɛ̄ndūe̍i̍ le̍ o̍ 
chu̍ā le̍ mu̍ŋ lɔ̄ɔ̄ le̍. Ō ve᷅ ki̍u̍mīŋ ndɔ̄ɔ̍ŋ lɔ̄ɔ̍, mbō lɔ̄ɔ̄ mu̍ŋ a̍ nyɛ̄ chɔ̄lūa̍a̍ ā nāŋ ndo̍ 
le̍. Tē ō wa̍ di̍īŋ ndɔ᷄ŋ lɔ̄ɔ̍ pɛ̍, a̍ yɔ̄mīī fe̍fe̍le̍i̍ o̍ lu̍a̍ā mu̍ŋ ni̍. Ki̍u̍mīŋ ndo̍ŋ bɛ̍ɛ̍, tē ō 
wa̍ mu̍ŋ lɔ̄ɔ̍ pɛ̍, a̍ yɔ̄mnde̍ o̍ lu̍a̍ā mu̍ŋ ni̍. 

28Tɔ̄lɔ̄ɔ̄ ku̍llo̍, mɛ̄ɛ̍ mā chūi̍ ndu̍ le̍ kōlō to̍o̍sīāā bēe̍dīi̍yo̍ tōōsīa̍a̍. Le̍la̍ŋ tē ā wa̍ 
ndu̍ nɛ̄īyo̍ pɛ̍, ā lo᷅ o̍ ndu̍ nɛ̄īyo̍ ni᷄ŋ mā tɛ̄ɛ̄mbu̍u̍ ndu̍ le̍. Tē ā wa̍ ndu̍ nɛ̄īyo̍ a̍ nyɛ̄ 
su̍a̍a̍ ā nāŋ ndo̍ pɛ̍, ā lo᷅ o̍ ndu̍ lɔ̄ɔ̍ ni᷄ŋ mā tɛ̄ɛ̄mbu̍u̍ ndu̍ le̍. 

29Tāāsi̍o̍o̍ ho̍ō kpo̍u̍, Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍, ndu̍ ke̍ wāna̍ chīo̍o̍ 
ndu̍ ni̍, Mɛ̄lɛ̄ka̍ sīlā ndɔ̄ɔ̍ ō chō sīlā kɔ̄ndɔ̄fi̍li̍. Ndu̍yɛ̍ tāāsi̍ o̍ ke᷅ wa᷅nā wo̍, ō chō 
tāāsi̍ kɛ̄ndɛ̄. 

Āīsa̍yā 29 

A̍ nyɛ ̍yɔn̍ūŋ niŋ̍ Chūlu̍sɛl̄ɛm̄ ndo̍ o̍kɔɔ̄ ̄
1Mɛ̄lɛ̄ka̍ dīmi̍ āā, “A̍a̍lūɛ̄ɛ̄, A̍a̍lūɛ̄ɛ̄, nūm Chūlu̍sɛ̄lɛ̄m, chi̍e̍e̍ Dēēve̍ o̍ wa̍ ho̍ō īchāli̍ 
wo̍, dɛ̍nɛ̍ pa̍lāā bɛ̄ndōo̍ ō chō le̍ nūm. Lā hīo̍u̍ la̍chi̍ a̍ bɔ̄ŋa᷅ŋndā nyāla̍ di̍a̍ā nyɛ̄ 
dīāā bɛ̄ndūla̍ŋ bīyɔ̄ɔ̍ wɔ̄sī o̍ wɔ̄sī. 

2Kɛ̍ ndu̍yɛ̍, I̍ cho̍ tōsā mī dɛ̍nɛ̍ pa̍lāā bɛ̄ndōo̍ ō hu᷄ŋ to᷅l nu̍m chōo̍, nūm E̍e̍lūɛ̄ī. 
Cha᷄ŋnda̍ŋ lā wā ni̍ŋ chi̍o̍o̍ kpo̍u̍, mī wāŋnda̍ ā kōŋūl cho̍o̍ cho̍o̍ kpe̍le̍ŋ. 
Chūlu̍sɛ̄lɛ̄m o̍ cho̍ hūnɔ̄ɔ̄ sīmnɔ᷄ŋ A̍a̍lūɛ̄ɛ̄ ya̍ o̍ hɔ̄l. 

3I̍ cho̍ tōsā mī pūa̍a̍ chɔ̄ūwa̍ ā hu᷄ŋ ba̍lū nu̍m mā dɔ̄ū nu̍m o̍ pi̍ŋndo̍ ni̍ŋ kpɔ̍kɔ̍su̍, 
le̍ nu̍m chīŋa̍la᷅ŋndo̍. I̍ cho̍ tōsā mā tāŋgu̍l nyɔ̄ɔ̍ nu̍m ō bālāā chɛ̍chɛ̍ le̍ kēe̍la̍ŋ 
lēchōo̍ mā tōl o̍ sāāsāa̍ lēkɔ̍ɔ̍lī. 

4I̍ cho̍ tōsā mā tūsi̍ nu̍m lɛ̄ŋ, mɛ̄ɛ̍ wāŋndo̍ ō wū nu̍a̍ā mā chɔ̍ ndu̍ o̍ pūūlōo̍ bɛ̄ŋgu̍ 
di̍ yɛ̍. Ā wā ni̍ŋ su̍ɛ̍i̍, kɛ̍ dīōm nūmndo̍ wānā cha᷅ ni̍ŋ ko̍ bɛ̍ɛ̍ āā wānā vi̍lɛ̍i̍yo̍ cho̍ 
sūɛ̍i̍ o̍ pūūlōo̍ bɛ̄ŋgu̍ ni̍. Dīōm nūmndo̍ ō wā ni̍ŋ su̍ɛ̍i̍ yu̍nɛ̍ɛ̍ bɛ̍ndū. 

5“Kɛ̍ ndu̍yɛ̍ nūm Chūlu̍sɛ̄lɛ̄m, mi̍ chē bɛ̍ɛ̍ ya̍a̍mɔ̍ɔ̍wa̍a̍ chi᷅ŋa̍la᷅ŋ ni̍ŋ nu̍m nda̍, ā wā 
ni̍ŋ fa̍ŋgā, kɛ̍ nda̍ kpo̍u̍, ā chō hūnɔ̄ɔ̄ wā ā bāsāā tɛ̍ɛ̍, mɛ̄ɛ̍ hūēīye̍ bāsū nu̍a̍ā 
chu̍ndo̍o̍ yɛ̍. Mɛ̄ɛ̍ hūēīye̍ bāsū nu̍a̍ā tɛ̄fɛ̍la̍ŋ mī ī kūɛ̄nu᷄ŋ a̍ la̍ŋ yɛ̍, le̍nde̍ pūa̍a̍ 
chɔ̄ūwa̍ cho̍ wāŋnda̍ sīōōŋīī bɛ̄ndūe̍i̍ lūēīyo̍ wa̍ ā wā ni̍ŋ a̍ ba̍sāā tɛ̍ɛ̍ ni̍. O̍ lēpīlɛ̍ 
ni̍ŋ kpe̍, 

6ya̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍ hu᷅ŋ ni̍ŋ a̍ kpāāyā bɛ̍ndōo̍ le̍ nya̍ 
chīīndīa̍a̍. Hūnɔ̄ɔ̄ ya̍ I̍ wa᷅ ni̍ŋ ndo̍, ta᷅ŋnda̍ŋ mā wā ni̍ŋ de̍ŋīo̍o̍, mī lɛ̄ŋnde̍ŋ lē wa̍ 
nyīīyāa̍, ndu̍yɛ̍ mī bɔ̄ɔ̄lūū bɛ̄ndōo̍ ō wa̍ sūɛ̍i̍. Nyɛ̄ o̍ nyɛ̄ wā ni̍ŋ hi̍i̍lɔ᷄ŋndo̍ wo᷅ŋa̍ 
wo᷅ŋa̍, o̍ ko̍ŋ kɔ̍ɔ̍lī, mī hūēīyīī tɔ̍ɔ̍mɛ̍i̍ bɛ̄ndūe̍i̍ a̍ hūēīyīī fēlēŋfēle̍ŋnde̍ ī wa̍ hɔ̄ŋndo̍, 
ndu̍yɛ̍ mī yīŋndē bɛ̄ndūle̍ tɛ̍ɛ̍mbūū ni̍ŋ nyɛ᷅ o̍ nyɛ̄ le̍ŋ, lē wa̍ sānde̍i̍ wu᷅le̍ wu᷅le̍ 
bɛ̍ndū. 

7Nūm E̍e̍lūɛ̄ī Chūlu̍sɛ̄lɛ̄m, lɛ̄ŋīi̍ du̍a̍u̍nūŋ ni̍ŋ na̍a̍ pi᷅lɛ̍ le̍ nu̍m chīŋa̍la᷅ŋndo̍, mā dɔ̄ū 
fo̍ndāŋndā nūmnda̍ ka̍lā ka̍lāŋ o̍ pi̍ŋndo̍ ni᷄ŋ, ndu̍yɛ̍ mā tūsi̍ nu̍m nyɛ̄ pālāa̍ chōo̍ 
ve̍ ki̍nɛ̍i̍, pūa̍a̍ ndāa̍ chɔ̄ūwa̍ ā chō hūnɔ̄ɔ̄ lō ō lēpīlɛ̍ ni᷄ŋ kpe̍, mɛ̄ɛ̍ wāŋndo̍ sɔ̄l nu̍a̍ā 
lūa̍a̍ŋ, ɔ̄ɔ̄ mbō chē yi̍lāŋndo̍ īchɔ̄l kɛ̍ mbō pūɛ̄ɛ̄nu̍ŋ yɛ̍. 

8Mɛ̄ɛ̍ yīa̍a̍ŋ mā wā nu̍a̍ā wāŋndo̍ nɛ̄īyo̍ mbō sɔ᷄l lūa̍a̍ŋ mbō wa̍ nyɛ̄ dīa̍a̍ dīo̍o̍, kɛ̍ 
tē ō tēndū pɛ̍, ō sāālu̍ŋ māā lūa̍a̍ŋ ko̍ni̍ o̍ wa̍ sɔ̄llo̍ ni̍ yɛ̍, le̍nde̍ i̍ yɔ̍nūŋ ni̍ŋ a̍ nda̍ 
ni̍. Mɛ̄ɛ̍ kōlɔ̄ɔ̍ ō bīī nu̍a̍ā wāŋndo̍ bīyɔ̄ɔ̄ bɛ̄ndōo̍, mbō sɔ᷄l lūa̍a̍ŋ mbō wa̍ mɛ̄ŋnda̍ŋ 
kōlɔ̄ɔ̍, kɛ̍ tē ō tēndū pɛ̍, ō sāālu̍ŋ māā mɛ̄ŋnde̍ŋ bɛ̍ɛ̍ ō pīla̍ŋ nde̍ŋ o̍ sōndō le̍ yɛ̍, 
le̍nde̍ i̍ yɔ̍nūŋ ni̍ŋ a̍ lɛ̄ŋīi̍ sɔ̍ŋgā ni̍ŋ a̍ Pēmbīī Sa̍a̍yɔ̄ŋnde̍ ve̍ ki̍nɛ̍i̍ ni̍.” 

A̍ mɛɛ̄ ̍wāŋnda̍ kɛɛ̄ ̍le̍ sīlāla̍ŋ chūa̍a̍ yɛ ̍o̍kɔɔ̄ ̄
9Kɔ̄lta̍ŋ lā hīo̍u̍ la̍chi̍ a̍ nya̍ lāāsīa̍ŋndo̍ kpe̍e̍kpe̍i̍. Lā sūūmi̍a̍a̍ nya̍ pi̍la̍ kpu̍lūku̍, mī 
lā tōsā māā lā chi᷅ le̍. Lā tōsa̍ sɔ̍ɔ̍ŋ māā wānāā kōlāā, mi̍ che̍ bɛ̍ɛ̍ lā ko᷄l ma̍mu̍ɛ̍ī o̍ 
māmūɛ̄ī le̍ ni̍. Lā wa̍ kɔ᷅la̍ŋ ta᷅ki̍ ta᷅ki̍ a̍ bāla̍ŋ kēēlīa̍a̍, mɛ̄ɛ̍ wānāā kōlāa̍ ā tōsā nu̍a̍ā 
yɛ̍, mi̍ chē bɛ̍ɛ̍ lā ko᷄l mu̍ɛ̍īmā kālā ka̍lā le̍ ni̍. 

10Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ lūa̍a̍ŋ mā hūŋ nya̍ o̍ hɔ̄l, mi̍ lā hīāūnu᷄ŋ o̍ lūa̍a̍ŋ yi᷅kpi̍. 
Ō kīīndi̍a̍a̍ wānāa̍ su̍a̍ā le̍ Mɛ̄lɛ̄ka̍ wa̍ hɔ̄lta̍ŋ kpi̍ŋ kpi̍ŋ, ndu̍yɛ̍ mbo̍ lāāsīāā wānāa̍ 
di̍mī sɔ̍ɔ̍ŋ wa̍ā lāchīo̍ŋ nda̍ bōlle̍, ā nɔ̍lā lɛ̍ mā sīna̍ nyɛ᷄ wa᷅ hu̍nɔ̄ɔ̄ yɔ̄nɔ᷄ŋ o̍ sīɔ̄dīi̍ 
lāchīo̍o̍ ni᷄ŋ ndo̍ le̍. 

11Yi̍lāŋndo̍ ho̍ō, lā nɔ̍lā mī lā sīna̍ ndu̍ pɛ̄ŋgu̍ le̍. Ō chō māchūāā nya̍ o̍ hɔ̄l māā yāu̍ 
nda̍ pōōnyīāā ho̍ō mā kīnda̍ ndu̍ kpi̍ŋ bɛ̍ndū wo̍. Yāu̍ wa̍ā le̍nde̍, kɔ̍ bɛ̍ɛ̍ a̍ ndu̍ nāa̍ 
wāna̍ si̍nā ya̍u̍wo̍ wo̍ chūā le̍ mbō tōfa̍l nu̍m ndu̍, o̍ nɔ̍lā le̍. Dīmūllo̍ o̍ di̍mūl nu̍m 
ni̍, āā, “I̍ nɔ̍lā mī to̍fa̍l nu̍m ndu̍ le̍, fo̍ndōle̍, ō chō ō kīndāā kpi̍ŋ bɛ̍ndū.” 

12Yālāā ŋ̄ kūā a̍ ndu̍ nāa̍ wāna̍ si̍nā ya̍u̍ le̍ wo̍ chūā le̍, ō dīmu̍l nu̍m āā, “I̍ nɔ̍lā mī 
to̍fa̍l nu̍m ndu̍ le̍, fo̍ndōle̍, I̍ si̍nā ya̍u̍ le̍.” 

13Māsānɔ̄ɔ̍ Mɛ̄lɛ̄ka̍ dīmi̍ āā, “Wāŋnda̍ ha̍ā ā dīmi̍ a̍ sōndōlā ndāla̍ŋ māā ya̍ nda̍ chō 
sōōlūūwo̍ ni̍. Ndu̍yɛ̍ bɛ̄ɛ̄le̍ nda̍ chō ya̍ kīo̍o̍ le̍ŋ, a̍ sōndō ko̍ni̍ ni̍, kɛ̍ kɔ̄ltā ndāla̍ŋ lā 
chōŋnu᷄ŋ la̍nda̍ŋ a̍ ya̍. Sāwāla̍ wāŋnda̍ chīe̍e̍ya̍ ā dɔ̄ū la̍ŋ, la̍ŋ nda̍ chō tōlɔ̄ɔ̍ kɔ̄ɔ̄lī 
ni̍, mā kɛ̄sīŋ nda̍ o̍ kɔ̄l, mā dīmī māā ya̍ nda̍ chō sōōlūūwo̍ ni̍. 

14Le̍ he̍ī, I̍ cho̍ vɛ̄lɛ̄ sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ tōsā wāŋnda̍ ha̍ā tɛ̍ɛ̄ŋ, sɔ̄ɔ̍ŋ nda̍ chā 
nda̍ kpo̍u̍ mī ka̍a̍ma̍ā bɛ̄ndōo̍ ō bīī nda̍ wo̍ŋ. Wānāā nda̍ chu̍a̍ māā wānāā kɔ̄l 
kālu̍a̍a̍ bɛ̍ndū nda̍ tɛ̄ɛ̄ŋ nda̍, kɔ̄l kālu̍la̍ ndāla̍ŋ lā chō hūnɔ̄ɔ̄ lāāsīa̍ŋ. Wānāā ndāa̍ 
tāāsi̍a̍a̍ bɛ̄ndūa̍a̍, tāāsi̍ ndāa̍ chō hūnɔ̄ɔ̄ lāka̍si̍a̍ŋ.” 

Tīīnda᷄ŋndo̍ le̍ sīɔd̄īi ̍lāchīo̍o̍ 
15Dɛ̍nɛ̍ pa̍lāā bɛ̄ndōo̍ ō wā ni̍ŋ le̍ wāŋnda̍ ha̍ā, wānāa̍ vi̍a̍ŋnūŋ ha̍ā Mɛ̄lɛ̄ka̍ 
Ya̍a̍wɛ̄ɛ̄ mā tōsā sɔ̍ɔ̍ŋ sɔ̍ɔ̍ sɔ̍ɔ̍ wa̍, a̍ to̍sā ha̍ā dɛ̍nɛ̍la̍ wɔ̍ɔ̍ŋnda̍ŋ o̍ nyūmnda̍ŋ ni᷄ŋ, 
mā yīyāŋ māā wānā o̍ wānā cho̍ nda̍ chɔ̄ le̍, ɔ̄ɔ̄ wānā o̍ wānā si̍nā nyɛ᷅ nda̍ chō 
tōsāa̍ wo̍ le̍ wa̍. 

16Wāŋnda̍ ha̍ā, tōnya̍a̍ nda̍ mūlī ba̍la̍ŋ a̍ mākɔ̄ɔ̄ ni̍. Kpɛ̍ɛ̍nɛ̍i̍ pūūlūe̍i̍, nda̍ wāna̍ 
to̍o̍si̍a̍a̍ ndi̍ wo̍, ō nɛ̄ɛ̍nɛ̍ hi̍o̍ū yɛ̍? Nyɛ̄ wāŋndo̍ tōōsi̍a̍a̍ a̍ bālā ndɔ̄la̍ŋ ndo̍, nyɛ̄ kōŋ 

ō nɔ̄lā pa̍ mbō dīmu̍l wāna̍ to̍o̍si̍a̍a̍ ndu̍ ko̍ŋ ndo̍ āā, “Ō cho̍ nūm te̍ to̍o̍si̍a̍a̍ ya̍ le̍”? 
Kpɛ̍ɛ̍nɛ̍i̍ pūūlūe̍i̍ ī nɔ̄lā pa̍ mī ī dīmu̍l wāna̍ to̍o̍si̍a̍a̍ ndi̍ wo̍ āā, “A̍ si̍nā nyɛ᷅ o̍ nyɛ̄ 
le̍”? Ī yɔ̍nūŋ te̍. 

17Ō bēndu̍ lɛ̍ a̍ ti᷅ŋ te̍, mī būndɛ̍ bɛ̍ndōo̍ Le̍ba̍nɔ̄ŋ o̍ hu̍ŋ si̍mnu᷄ŋ fo̍ndāŋ kɛ̄ndɛ̄ 
kɛ̍ndɛ̄ tɔ̄lɔ̄ɔ̄la̍ŋ lā nāŋ ni̍ŋ ndo̍, ndu̍yɛ̍, mī fo̍ndāŋ kɛ̄ndɛ̄ kɛ̍ndɛ̄ tɔ̄lɔ̄ɔ̄la̍ŋ lā nāŋ ndo̍ 
ō sīmnu᷄ŋ bu̍ndɛ̍ bɛ̍ndū. 

18A̍ te̍le̍ŋ ko̍ŋ, wānāā nīlā bāŋu̍lɛ̍i̍ya̍, nīla̍ŋ lā chō nda̍ hūnɔ̄ɔ̄ kūmbi᷄ŋ, mī wāŋnda̍ 
tōmbōlāl nda̍ dīōmnda̍ cho̍ lā pōōnyīāā o̍ yāu̍wo̍ chōo̍ la̍ŋ, mā tūēī la̍ŋ. O̍ ko̍ŋ 
kɔ̍ɔ̍lī, wānāa̍ cho̍ ā sūmɛ̍i̍ ma̍ wā o̍ nyūmmā tīŋīsi̍ma̍ bɛ̍ndūa̍ŋ ni᷄ŋ nda̍, ā chō 
hūnɔ̄ɔ̄ chɔ̄. 

19Wānāa̍ tu̍si̍ nda̍ pi̍la̍ tōōlō wa̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ tōsā mā dɔ̄ɔ̄nu᷄ŋ 
nya̍a̍le̍. Wānāā tāmbɛ̍i̍ya̍a̍ cho̍ wāŋnda̍ tɛ̄ɛ̄ŋ nda̍, ā chō hūnɔ̄ɔ̄ nya̍a̍le̍ dɔ̍u̍nɔ᷄ŋ, 
fo̍ndōle̍, le̍ Mɛ̄lɛ̄ka̍ Dīāndāā, I̍sɔ̄lūɛ̍i̍ya̍ Mɛ̄lɛ̄ka̍ ndāa̍. 

20O̍ ko̍ŋ kɔ̍ɔ̍lī, wānāa̍ nɔ̍ i̍nyi̍ɛ̍ɛ̍ o̍ īnyīɛ̍ɛ̍ le̍ wāŋndā chīe̍e̍ya̍ le̍ wa̍, a̍ wānāa̍ pɛ̍ɛ̍sa̍ 
Mɛ̄lɛ̄ka̍ wa̍, mɛ̄ɛ̄lu̍la̍ ndāla̍ŋ lā chō hūnɔ̄ɔ̄ fūūlūū, ā chō hūnɔ̄ɔ̄ lō, wānā chi᷅ lɛ̍ ni̍ŋ 
nda̍ le̍. Wānāa̍ chu̍a̍ yɔ̄ŋ wɔ̄ɔ̍ŋndo̍ māā wa̍li̍ ndā wa̍, nda̍ kpo̍u̍ ā chō hūnɔ̄ɔ̄ wā ā 
tɛ̄ɛ̄mbāā, 

21nda̍ yɔ̍nūŋ ni̍ māā wānāā nda̍ hīāū kɔ̍ɔ̍lī, le̍ wāŋnda̍ se̍īlē lāka̍fāle̍ŋ tɛ̄ndāllo̍ o̍ 
tōŋgōla̍ kɔ̍ɔ̍sɔ̍la̍ŋ ni᷄ŋ nda̍ ni̍, wānāa̍ ye᷅ŋ ha̍ā wa᷅ŋnda̍ yāŋɔ̄ɔ̄la̍ŋ o̍ tōŋgōla̍ kɔ̍ɔ̍sɔ̍la̍ŋ 
ni᷄ŋ le̍ nda̍ nyɛ̄ pālāa̍ tūsīo̍o̍ chōo̍ wa̍, wānāa̍ di̍mī ha̍ā cho̍ōla̍ŋ o̍ tōŋgōla̍ kɔ̍ɔ̍sɔ̍la̍ŋ 
ni̍ŋ, mā tūŋ wa̍nāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍ di̍la̍ ndāla̍ŋ nda̍. 

22Le̍la̍ŋ Mɛ̄lɛ̄ka̍ Ya̍a̍wɛ̄ɛ̄, o̍ chi̍i̍ndi̍a̍a̍ sīndɛ̄ E̍bīlāha᷅m o̍ kpūndɛ̍la̍ŋ ni᷄ŋ ndo̍, nyɛ̄ o̍ 
di̍mi̍ a̍ yu̍ŋgu̍ Che̍kɔ̍pū wo̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, “Le̍ fɛ̍ɛ̍ŋ a̍ fɛ̍ɛ̍ŋ 
si̍ɔ̍mbu̍la̍ŋ lā bi̍ī lɛ̍ yu̍ŋgu̍ Che̍kɔ̍pū wo̍ le̍. Le̍ fɛ̍ɛ̍ŋ a̍ fɛ̍ɛ̍ŋ sūɛ̍i̍ di̍vi̍ nda̍ lāhɔ̄l ī ko̍māl 
lɛ̍ nda̍ le̍. 

23Tē lā hūŋ chɔ᷅ chūāūwāā ya̍ Mɛ̄lɛ̄ka̍ tōōsīāā ni̍ŋ a̍ bālā nīla̍ŋ mī ke̍ nya̍ wa̍ bālɔ̄ɔ̍ 
nya̍ tɛ̄ɛ̄ŋ pɛ̍, lā chō ndi̍ bīyɔ̄ɔ̄ a̍ tōnya̍ māā ya̍ Mɛ̄lɛ̄ka̍ Che̍kɔ̍pū pi̍ɛ̍īyo̍, māā ya̍ 
kpe̍e̍kpe̍i̍ cho̍ Mɛ̄lɛ̄ka̍ ni̍, Mɛ̄lɛ̄ka̍ dīāndāa̍. Lā chō ya̍ bɛ̄ɛ̄le̍ŋ kē, ndu̍yɛ̍ mī sīōōŋnde̍ 
wa̍ nya̍ le̍ ya̍. 

24Wānāa̍ be̍ndū nɛ̄i̍ tōnya̍a̍ wa̍, ā chō sīnā pɛ̄ŋgo̍o̍ sɔ̄lā, o̍ ko̍ŋ, wānāa̍ ŋɔ̍ɔ̍chīāŋ 
ŋɔ̍ɔ̍chīa̍ŋnda̍ bɛ̄ndūla̍ŋ nda̍ bɛ̍ɛ̍, mā ya᷄ŋ nīla̍ŋ o̍ sīlāla̍ŋ.” 

Āīsa̍yā 30 

Wāŋnda̍ Chu̍dā a̍ to̍sa̍ chɛl̄a᷅ŋ tɔn̄ɔ ̄cho̍ lēniŋ᷄ te̍ wo̍ a̍ wāŋnda̍ Ic̍hip̍ī 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Dɛ̍nɛ̍ pa̍lāā bɛ̄ndōo̍ ō wā ni̍ŋ le̍ chūāūwāā nīa̍a̍ si̍mu̍l 
la̍ ha̍ā wa̍. Wāŋnda̍ ha̍ā, tūūlā ndāla̍ nda̍ pi̍la̍ la̍ŋ, la̍ cho̍ bɛ̍ɛ̍ tu̍u̍lā nīle̍ la̍ŋ, la̍ŋ nda̍ 
tūāl kɔ̍ɔ̍lī ni̍. Ā chō mālɔ̄ɔ̍ mā kūā chɛ᷅la᷅ŋndā kɔ̄l nyūlūla̍ŋ tōsāa̍ a̍ lɛ̄ŋīī chēle̍ŋnde̍, 

ō ve᷅ bɛ̍ɛ̍ ye̍e̍mɛ̍i̍ nī le̍. Yɔ̄ŋndā wɔ̄ɔ̍ŋnda̍ŋ dɔ̄wɔ̄ɔ̍ tu̍ŋ nda̍ chō la̍ŋ lēchōo̍ a̍ tōsāa̍ 
ni̍. 

2Ā mālnu̍ŋ ma̍ kūā o̍ lɛ̄ŋndē I̍chi̍pīle̍ŋ ni᷄ŋ, le̍ nda̍ kɔ̄la̍ŋ nyūnāa̍ le̍ mālāa̍, nyūnā 
bɛ̍ɛ̍ ā nyūna̍ ya̍ a̍ ndi̍ o̍kɔ̄ɔ̄. Tīīnda᷄ŋ ndāa̍ ni᷅ŋ kpo̍u̍, o̍ Māsā Bɛ̍ndōo̍ I̍chi̍pī ni̍ŋ o̍ 
cho̍ ni᷅ŋ ni̍ le̍ nda̍ māndāa̍. Māsā Bɛ̍ndōo̍ I̍chi̍pī, ndu̍ nda̍ tīīnda̍ŋ ni᷅ŋ ni̍ le̍ mbō 
mānda̍ nda̍. 

3Kɛ̍ si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄, fo̍ndōle̍, Māsā Bɛ̍ndo̍o̍ I̍chi̍pī o̍ nɔ̍lā ni̍ŋ 
mbō mānda̍ nda̍ le̍. Ā tīīnda̍ŋ wa᷅ŋnda̍ I̍chi̍pī le̍ nda̍ māndāa̍, kɛ̍ ā chō hūnɔ̄ɔ̄ mɛ̄ɛ̄lū 
kɔ̄l tāmbu̍. 

4Mi̍ chē bɛ̍ɛ̍ mi̍ wānāā ndāā bɛ̍ndūa̍a̍ ā wā ni᷅ŋ So̍wāŋ chi̍e̍e̍ o̍ lɛ̄ŋndē I̍chi̍pīle̍ŋ 
ni᷄ŋ, ndu̍yɛ̍ mi̍ wānāā nda̍ vēm hɔ̄ltē ndā wa̍ ā fūūlūū Ha̍nɛ̍sī chi̍e̍e̍ ni̍, 

5kɛ̍ si̍ɔ̍mbu̍la̍ŋ lā chō hūnɔ̄ɔ̄ wāŋnda̍ Chu̍dā bīyɔ̄ɔ̄, fo̍ndōle̍, wāŋnda̍ I̍chi̍pī a̍ nɔ̍lā 
ni̍ŋ mā māla̍ nda̍ le̍. Wānāā nda̍ tīīnda̍ŋ le̍ nda̍ mālāa̍ wā, ā nɔ̍lā ni̍ŋ mā māla̍ nda̍ 
le̍. Wānāā kāŋ chō tōsā mī si̍ɔ̍mbu̍la̍ŋ lā bīī wāŋnda̍ Chu̍dā, ndu̍yɛ̍ mā tāmbu̍ 
lābɛ̄ɛ̄.” 

6Yōōŋgū Mɛ̄lɛ̄ka̍ ke̍ ya̍ Āīsa̍yā a̍ vīsīa̍a̍ o̍ lɛ̄ŋndē po̍lte̍ŋ ni̍ŋ ba᷅ tōūwo̍ o̍kɔ̄ɔ̄ wo̍, ndu̍ 
cho̍ ho̍ō ni̍. Lɛ̄ŋnde̍ŋ nde᷅ŋ lɛ̄ŋndē wɔ̄ɔ̍ŋ wɔ̄ɔ̍ŋnde̍ŋ pi̍la̍ le̍ cho̍ le̍ bālɔ̄ɔ̍ lēni᷄ŋ ni̍. 
Kpɔ̍kūŋāā pīāāndūa̍a̍ a̍ ā lāāndūa̍a̍ ā chō ā tīūwāā bā o̍ bā fe̍e̍. Kɛ̄ūwāā wɔ̄ɔ̍ŋ 
wɔ̄ɔ̍ŋāā bɛ̄ndūa̍a̍, a̍ kɛ̄ūwāā hu̍u̍lū le̍ wāna̍ chi̍o̍o̍ lɔ̄wāa̍ wa̍, ā chō ā tīūwāā 
lɛ̄ŋnde̍ŋ kpo̍u̍. Lɛ̄ŋnde̍ŋ nde᷅ŋ, le̍ŋ ki̍i̍la̍a̍ wāŋnda̍ Chu̍dā a̍ ve᷅m I̍chi̍pī wa̍ ā kēlū 
tɛ̄ɛ̄ŋ kpa̍li̍ ni̍, le̍ kɔ̍la̍ŋ wāŋnda̍ I̍chi̍pi̍ nyūnāa̍ le̍ mālāa̍. Ki̍i̍la̍a̍ ha̍ā mɛ̄ɛ̍ nda̍ wa̍ 
kɔ̄la̍ŋ, ma̍ chūā nyɛ̄m ba̍ā kālāŋ bɛ̄ndo᷄ŋ ma̍ dōvī nyɔ̍mi̍a̍a̍ ndāa̍ a̍ sōfɛ̍li̍a̍a̍ ndāa̍ o̍ 
lākɔ̄ɔ̄, le̍ mā kūɛ̄ a̍ mu̍ŋ o̍ lɛ̄ŋndē I̍chi̍pīle̍ŋ ni᷄ŋ mā kɔ̍ ke᷅ wāŋnda̍ I̍chi̍pī, wānāa̍ 
nɔ̍lā ha̍ā mā māla̍ nda̍ kpo̍sōŋ te̍ wa̍. 

7Mālā ō mālā wāŋnda̍ I̍chi̍pī a̍ nɔ̍lā mā māla̍ wāŋnda̍ ha̍ā le̍. Le̍la̍ŋ I̍ cho̍ I̍chi̍pī 
dīōlā īsi̍ɛ̍la̍ŋ kē āā, “Lu̍e̍ha̍bi̍, vīsī tɔ̍ɔ̍ma̍ bɛ̄ndu̍ nɔ̍lā wa̍nā nyɛ᷅ yɔ̄ŋ te̍ wo̍.” 

A̍ wānāa̍ kɛɛ̍ ̍Mɛl̄ɛk̄a̍ dīōm nda̍ o̍kɔɔ̄ ̄
8Mi̍ Mɛ̄lɛ̄ka̍ lō o̍ ko̍ŋ mbo̍ dīmūl la̍ māā, po̍o̍nyi̍a̍a̍ a̍ ka̍ā wāŋnda̍ ha̍ā o̍kɔ̄ɔ̄ o̍ yāu̍ 
cho̍o̍ nda̍ o̍ hɔ̄l kpe̍nde̍ke̍le̍. Po̍o̍nyi̍a̍a̍ nyɛ᷅ nda̍ tōsa̍ wo̍ o̍ yāu̍ cho̍o̍ mā ki̍nda̍ kpi̍ŋ, 
mī yɔ̄ŋndā ndāla̍ wɔ̍ɔ̍ŋnda̍ŋ lā wa̍ lā kɛ̄sīāā le̍ fɛ̍ɛ̍ŋ a̍ fɛ̍ɛ̍ŋ māā lēse̍ī. 

9Wāŋnda̍ ha̍ā, wānāa̍ si̍mu̍l la̍ wa̍ nda̍ chō ni̍. Wānāā lāchōōwāa̍ nda̍ chō ni̍. 
Wānāa̍ kɛ̍ɛ̍ le̍ nīla̍ŋ yāŋɔ̄ɔ̍ o̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mu̍l nda̍ wo̍ wa̍ nda̍ chō ni̍. 

10Ā bīī pɛ̍ ā dīmu̍l wānāa̍ su̍a̍ā le̍ Mɛ̄lɛ̄ka̍ wa̍ āā, “Mbɔ̄ lā pɛ̄ŋgi̍ wɔ̍ ni᷅ŋ a̍ sɔ̄ɔ̍ŋ wa̍ā 
lāchīŋ mu᷅ŋ chɔ̄ɔ̍.” Ndu̍yɛ̍ mā dīmūl nda̍ āā, “Lā di̍mūl lɛ̄ na̍a̍ le̍ nyɛ̄ o̍ nyɛ̄ kɛ̄ndɛ̄ 
tōsā le̍. Lā dīmu̍l na̍a̍ ni᷅ŋ yōōŋgūla̍ to̍sā mī ŋ̄ na᷄ŋ lākɔ̄l ta̍ŋ. Lā wa̍ bɛ̍ɛ̍ yo̍o̍ŋgūlā 
lāchōōwā, lā dīmu̍l na̍a̍. 

11Lā pɛ̄ŋgi̍ ni᷅ŋ na̍a̍ nɛ̄īyo̍ kīndāa̍ lāchī a̍ yōōŋgūlā nyāla̍ nya̍ chō na̍a̍ dīmūllo̍ la̍ŋ. 
Lā fāŋa̍ŋ ni᷅ŋ na̍a̍ o̍ nɛ̄ī. Lā pɛ̄ŋgi̍ ni᷅ŋ na̍a̍ dīmūllo̍ a̍ Mɛ̄lɛ̄ka̍ dīāndāā kōŋ I̍sɔ̄lūɛ̄ī 
o̍kɔ̄ɔ̄.” 

12Kɛ̍ nyɛ̄ I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍ ō dīmi̍ wo̍ cho̍ ho̍ō ni̍. Ō dīmi̍ āā, “Lā lo̍ o̍ 
ko̍ŋ mi̍ lā kɛ̄ɛ̄ yōōŋgū nūu̍, mi̍ lā chūā ka̍fāla̍ŋ, a̍ wāŋnda̍ hūīyo̍ māā wa̍li̍ nya̍ 
tīīnda̍ŋ le̍ nya̍ mālāa̍ wo̍ cho̍ ko̍ŋ ni̍. 

13Le̍ nyɛ̄ nya̍ chō ho̍ō tōsāa̍ wo̍, dɛ̍nɛ̍ pa̍lāā bɛ̄ndōo̍ chō nya̍ tōlɔ̄ɔ̄ chōo̍. Ndu̍yɛ̍ 
mɛ̄ɛ̍ sāāsā vi̍lɛ̄ī ba̍lu̍ chi̍o̍o̍ wo̍ ō tɛ̄ndā nu̍a̍ā o̍ lēpīlɛ̍ ni᷄ŋ, mbō kōmba̍ mī nyɛ̄ o̍ nyɛ̄ 
yōmi̍ me̍ŋgēle᷄ŋ yɛ̍, le̍nde̍ i̍ yɔ̍nūŋ ni̍ŋ a̍ nya̍ ni̍. 

14Mɛ̄ɛ̍ kpɛ̍ɛ̍nɛ̍i̍ pūūlūe̍i̍ ī pīɔ̄l nu̍a̍ā mī ī chūīīnu̍ŋ, tɛ̄ndōo̍ bɛ̍ɛ̍ wānā sɔ̍lā ndu̍ le̍ 
lēyīŋ chūā lēni᷄ŋ, ɔ̄ɔ̄ le̍ lēmɛ̄ŋ kɔ̄ndɔ̄ɔ̄ a̍ ndu̍ o̍ so̍o̍ŋ ni̍ŋ te̍ yɛ̍, le̍nde̍ i̍ yɔ̍nūŋ ni̍ŋ a̍ 
nya̍ ni̍.” 

15Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍ ō dīmi̍ 
wo̍ cho̍ ho̍ō ni̍. Ō dīmi̍ āā, “Tē lā mīīŋgu̍ ya̍ o̍ ībūŋ pɛ̍, ndu̍yɛ̍ mī lā dɔ̄ū tīīnda̍ŋ nyāa̍ 
o̍ ya̍ ni̍ŋ, chīndāa̍ nya̍ sɔ̄lā ni̍. Tē lā yɔ̄nu̍ŋ pɛ̄ bɛ̍ɛ̍ŋ, ndu̍yɛ̍ mī lā dɔ̄ū tīīnda᷄ŋ nyāa̍ 
o̍ ya̍ ni̍ŋ, lā chō kpāāyāa̍ sɔ̄lā.” Kɛ̍ lā yēēma̍ mī lā tōsa̍ nyɛ̄ Mɛ̄lɛ̄ka̍ dīmi̍ wo̍ le̍. 

16Mi̍ lā lō o̍ ko̍ŋ mi̍ lā kɛ̄ɛ̄sīāā māā, tē ya̍a̍mɔ̍ɔ̍wa̍ ā hīnu̍l nya̍ pɛ̍, lā nɔ̄lā mī lā he᷄l 
o̍ su̍a̍ā nyāa̍ nya̍a̍nūŋ nya̍a̍nɔ᷄ŋ bɛ̍ndōo̍ wa̍ chōo̍ mī lā nyāānu̍ŋ. Lā yīya̍ŋ māā su̍a̍ā 
nyāa̍ ā nyāānūŋ nya̍a̍nɔ᷄ŋ bɛ̍ndōo̍ pīla̍, kɛ̍ ndu̍yɛ̍ wānāa̍ wa᷅ ni̍ŋ nya̍ tōūwɔ̄ɔ̍ wa̍, 
su̍a̍ā ndāa̍ ā nyāānūŋ ā hīōū su̍a̍ā nyāa̍. 

17So̍vɛ̄i̍ya̍a̍ ya̍a̍mɔ̍ɔ̍wa̍a̍ nyāa̍ ō pīlɛ̍ kpe̍, lā wā ni̍ŋ wa̍a̍ ō pīlɛ̍ mī lā nyāānu̍ŋ ndu̍. 
Ya̍a̍mɔ̍ɔ̍wa̍a̍ nyāa̍ ā ŋūɛ̍ɛ̍nu̍ kpe̍, nda̍ to̍sā ni̍ŋ ni̍ mī lā nyāānu̍ŋ kpo̍u̍. So̍vɛ̄i̍ya̍a̍ 
nyāa̍ kpo̍u̍ ā chō hūnɔ̄ɔ̄ pīɔ̄l, ō pīlɛ̍ bɛ̍ɛ̍ ō si᷅m ni̍ŋ te̍. Nyɛ̄ nda̍ mɛ̄ī ni̍ŋ ndo̍, mɛ̄ɛ̍ le̍ 
yɔ̄m nda̍ hēēlū bēēndi̍ɛ̍īyo̍ wo̍ mbō lo̍ īsīsi̍ pe̍mbēi̍ chōo̍. 

18Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ wɔ̄ kɛ᷅ mbō tūīīnu̍ŋ nya̍ īnyīɛ̍ɛ̍. Ō chō ō bɛ̄ɛ̄ndi̍a̍ŋ 
le̍ te̍le̍ŋ o̍ te̍le̍ŋ mbō tūīīnu̍ŋ nya̍ īnyīɛ̍ɛ̍, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ to̍sā 
sɔ̍ɔ̍ŋ sa̍kpō wo̍ o̍ cho̍ ni̍. Ndu̍yɛ̍ wānā o̍ wāna̍ ti̍i̍nda̍ŋ Mɛ̄lɛ̄ka̍ Ya̍a̍wɛ̄ɛ̄ pɛ̍, wānā 
ko̍ŋ ō pɛ̄l tɔ̄nɔ̄ɔ̍. 

A̍ mɛɛ̄ ̍Mɛl̄ɛk̄a̍ chō wānāā ndūa̍a̍ sa̍lā dɔw̄ɔɔ̄ ̄yɛ ̍o̍kɔɔ̄̄ 
19Nya̍ wāŋnda̍ Sa̍a̍yɔ̄ŋ, nya̍ cho̍ īchāli̍ Chūlu̍sɛ̄lɛ̄m chi̍e̍e̍ wa̍, cha᷄ŋ nyāa̍ ō chūū. Tē 
lā kōŋu̍l ni᷅ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ mālāa̍ pɛ̍, ō chō cha᷄ŋ nyāa̍ tūēīyɔ̄ɔ̄ mbō 
tūīīnu̍ŋ nya̍ īnyīɛ̍ɛ̍. Ndu̍yɛ̍ dīmīo̍o̍ nu̍a̍ā mbō tūēī cha᷄ŋ nyāa̍, ō chō nya̍ dīōm mūlī. 

20Māsānɔ̄ɔ̍ Mɛ̄lɛ̄ka̍ tōsa̍ mi̍ lā kēēkū o̍ dɛ̍nɛ̍ pa̍lāā bɛ̄ndōo̍ ni᷄ŋ, a̍ kɔ̄l tāmbɛ̍i̍ 
bɛ̍ndōo̍. Kɛ̍ ndu̍ pi̍la̍ cho̍ ni᷅ŋ wā nya̍ īkɛ̄i̍ mbō wa̍ māā wānā nya̍ pɛ̄ɛ̄kāā. Lā nɔ̍ lɛ̍ 
mī lā kēēla̍ lāhɔ̄l le̍ ndu̍ le̍, lā chō ndu̍ chɔ̄ a̍ hɔ̄ltā nyāla̍ŋ pɛ̍ɛ̍ŋ. 

21Ō chō nya̍ wā māchɛ̄lū, tē lā bēndū nɛ̄īyo̍ pɛ̍, mī lā kūɛ̄ o̍ bā kɛ̄ndɔ̄ɔ̍ chōo̍, ɔ̄ɔ̄ o̍ 
bā mīāllo̍ chōo̍, lā tūēīnu᷄ŋ di̍ōmndo̍ a̍ mākɔ̄ɔ̄, ō dīmu̍l nya̍ āā, “Nɛ̄īyo̍ cho̍ ho̍ō ni̍. 
Lā kɔ̍ le̍cho̍o̍.” 

22O̍ ko̍ŋ, nyɛ̄m nya̍ tōōsi̍a̍a̍ māā mɛ̄lɛ̄ka̍a̍ nya̍, mi̍ lā kūmbū mu̍ŋ kpo̍u̍ a̍ ka̍ni̍i̍ 
hu̍mbūe̍i̍ yo̍ŋ ni̍, ŋ̄ nya̍ kūmbū a̍ ko̍o̍līi̍ye̍ wo̍ŋ ni̍, lā chō mu̍ŋ hūnɔ̄ɔ̄ sōlī o̍ ba̍a̍ ni᷄ŋ, 
mī lā tɛ̄ɛ̄mbu̍u̍ mu̍ŋ, ndu̍yɛ̍ mī lā chu̍a̍ mu̍ŋ mī lā vīōū mu̍ŋ mɛ̄ɛ̍ wānā la̍nɔ̍ɔ̍ vīāū 
nu̍a̍ā yūūlu̍ bāhāvɛ̍i̍yo̍ yɛ̄, mī lā dīmu̍l mu̍ŋ āā, “Lā kɔ̍, ŋ̄ yēēma̍ lɛ̍ a̍ nya̍ le̍.” 

23Mɛ̄lɛ̄ka̍ wā ni̍ŋ pi̍ɔ̍ɔ̍ yɔ̄ŋndo̍ o̍ chīɔ̄ɔ̄ŋ nyāa̍ŋ ni᷄ŋ a̍ te̍le̍ŋ nya̍ wāāyīāā chīɔ̄ɔ̄ŋ 
nyāa̍ŋ mī lā yēēma̍ pīɔ̍ɔ̍ wo̍, ndu̍yɛ̍ mbō tōsa̍ mī lā sɔ̄la̍ nyɛ̄ dīāā kɛ̄ndɛ̄ kɛ̄ndɔ̄ɔ̍ ta̍u̍ 
ta̍u̍ o̍ chīɔ̄ɔ̄ŋ nyāa̍ŋ ni᷄ŋ. O̍ ko̍ŋ kɔ̍ɔ̍lī, chɔ̄lūāā nyāa̍ bɛ̍ɛ̍ ā nɔ̄ ni̍ŋ bi᷅l pūīyāa̍ ta̍u̍ ta̍u̍ 
le̍ dīo̍o̍. 

24Nāūwāā nyāā wa̍a̍ ni̍, a̍ sōfɛ̍li̍a̍a̍ nyāā wa̍a̍, bīl kɛ̄ndɛ̄ kɛ̍ndɔ̄ɔ̍, o̍ nya̍ tōsā ni̍ŋ o̍ 
kpe̍le̍la̍ŋ ni̍ŋ ndo̍, ndu̍ nda̍ wā ni̍ŋ cho̍o̍ ni̍. 

25A̍ bōōndi̍i̍ nda̍ dīū ni̍ŋ ya̍a̍mɔ̍ɔ̍wa̍a̍ nyāa̍ dīū bɛ̄ndōo̍, o̍ ko̍ŋ kɔ̍ɔ̍lī, mā pēsi̍ 
fo̍ndāŋndā ndāla̍ ka̍lā ka̍lā la̍ŋ nde̍, mɛ̄ŋnda̍ŋ mā chō pīɔ̄l o̍ lūāŋūŋ bɛ̄ndo᷄ŋ, ndu̍yɛ̍ 
a̍ o̍ pēmbūŋ pɔ̄mbɔ᷄ŋ, mī mā sīmnu᷄ŋ pe̍ēla̍ hi̍a̍u̍wāā. 

26Pāŋge̍i̍ ī dīāndū ni̍ŋ mɛ̄ɛ̍ pāa̍le̍ŋ lē chō nu̍a̍ā yɛ̍. O̍ ko̍ŋ kɔ̍ɔ̍lī, mī pāa̍le̍ŋ lē dēndū 
mī lē hīōū mɛ̄ɛ̍ le̍ di̍a̍ndū pa̍a̍ndū yɛ̍ sālā ŋɔ᷄mmɛ̍ū, nu̍a̍ā ŋ̄ āā pālɛ̍i̍ ī ŋɔ᷄mmɛ̍ū 
dɔ̍u̍nu᷄ŋ na̍a̍ pi᷅lɛ̍ ni̍. Yɔ̄ŋūl Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋu̍l wānāā ndūa̍a̍ wo̍, bōōndi̍i̍ o̍ 
chi̍ɔ̍u̍ ni̍ŋ nda̍ pāūvīī kēŋ mbo̍ sīŋgi̍ nda̍ ve̍, a̍ bōōndi̍i̍ ke̍ŋ sɔ̄ɔ̍ŋ mu᷅ŋ ŋ̄ yɔ̄nūŋ ni̍ŋ 
ni̍. 

A̍ mɛɛ̄ ̍Mɛl̄ɛk̄a̍ chō Āsii̍l̍īāā nyɛ ̄pālāa̍ tūsī chōo̍ yɛ ̍o̍kɔɔ̄ ̄
27Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ cho̍ chɔ̄nɔ᷄ŋndo̍ la̍nda̍ŋ mbo̍ wā hūnɔ̄ɔ̍. Ō chō hūnɔ̄ɔ̍ a̍ 
yīŋnde̍ŋ ndu̍yɛ̍ a̍ kūmi̍i̍ kpu̍ŋgbɛ̄ī bɛ̄ndūe̍i̍, le̍ chɔ̄mndo̍ māā ō dɔ̄ɔ̄nu᷄ŋ tu̍mbe̍. 
Tu̍mbe̍ o̍ dɔ̍u̍nu̍ŋ ndo̍, o̍ chɔ̄chɔ᷄ŋ ndɔ̄ɔ̍ŋ wānā cha᷅ ndu̍ ni̍. Tē wānā che᷅ ndu̍ 
dīɔ̄ɔ̄mūle̍ŋ pɛ̍, nu̍a̍ā ŋ̄ chā āā yīŋndē to̍ndo̍le̍ŋ ni̍. 

28Tē ō yōōmu̍ pɛ̍, hūēīyīī kēŋ kɔ̄la̍ŋ ndu̍ lāchī mɛ̄ɛ̍ mɛ̄ŋmā hūna᷄ŋ mā hūŋ nu̍a̍ā o̍ 
pēēlo̍ mī mā bīī wānā o̍ bo̍lōla̍ŋ kpe̍ŋ yɛ̍. Hūēīyīī ndūɛ̄ī ke̍ŋ chō lɛ̄ŋnde̍ tɛ̄ɛ̄mbūū 
mī ī bāsu̍ ndi̍ tɛ̍ɛ̍, ndu̍yɛ̍ mī ī tōsa̍ mī tūūlā ndāla̍ dɛ̍nɛ̍ wɔ̄ɔ̍ŋnda̍ŋ lā mɛ̄ɛ̄lu̍. Mɛ̄ɛ̍ 
nda̍ bāā nu̍a̍ā sōfɛ̍lɔ̍ɔ̍ chīli̍ŋnde̍ o̍ sōndō, le̍ kɔ̄la̍ŋ a̍ ndu̍ yɛ̍, le̍nde̍ o̍ ku̍ā ni̍ŋ a̍ 
wāŋnda̍ ha̍ā le̍ nda̍ tɛ̄ɛ̄mbūūwo̍ ni̍. 

29Kɛ̍ nya̍ cho̍ Mɛ̄lɛ̄ka̍ wānāā ndūa̍a̍ wa̍, lā chō hūnɔ̄ɔ̄ kɔ̄l nāŋɔ̄ɔ̄, mī lā sōli̍ chōndu̍ŋ 
kɔ̄l kɛ̄ndɔ᷄ŋ, mɛ̄ɛ̍ nya̍ nɔ̄ nu̍a̍ā bɔ̄ŋa᷅ŋ bɛ̄ndōo̍ mī lā wa᷄ kɔ̄l kɛ̄ndɛ̄ bɛ̄ndōo̍ tōsāa̍ 
īchɔ̄l kōŋ yɛ̍. Mɛ̄ɛ̍ wāŋnda̍ wā nu̍a̍ā kɔ̄la̍ŋ o̍ pēmbīi̍ Mɛ̄lɛ̄ka̍ Ya̍a̍wɛ̄ɛ̄ ve̍, I̍sɔ̄lūɛ̍i̍ya̍ 
wāna̍ ma̍ndā nda̍ wo̍, mā wa̍ kɔ̄la̍ŋ a̍ nda̍ sɛ̄ŋnde̍ hɔ̄ŋndo̍ kɔ̄ɔ̄lī, mā kūā a̍ kɔ̄l kɛ̄ndɛ̄ 
bɛ̄ndōo̍ yɛ̍, le̍nde̍ nya̍ wa̍ ni̍ŋ a̍ kɔ̄l kɛ̄ndɛ̄ bɛ̄ndōo̍ ni̍. 

30Mɛ̄lɛ̄ka̍ Ya̍a̍wɛ̄ɛ̄ o̍ chō tōsā mī wāŋnda̍ tūēī dīōm ndɔ̍ kpāāyā bɛ̍ndōo̍ sūɛ̍i̍, 
ndu̍yɛ̍ mā chē bā ndɔ̍ kpāāyā bɛ̍ndōo̍, bā ndɔ̍ o̍ su̍āŋ ni̍ŋ ya̍a̍mɔ̍ɔ̍wa̍ a̍ tu̍mbe̍ 
bɛ̍ndōo̍ le̍ nda̍ nyɛ̄ pālāā bɛ̄ndōo̍ tūsīo̍o̍ chōo̍ wo̍. Yīŋndē wūle̍ wu᷅le̍le̍ bɛ̍ndūle̍ŋ 
lē wā ni̍ŋ sa̍nde̍i̍, ndu̍yɛ̍ mī hūēīyīī tɔ̍ɔ̍mɛ̍i̍ bɛ̄ndūe̍i̍ ī wā hɔ̄ŋndo̍, o̍ ko̍ŋ kɔ̍ɔ̍lī, mī 
pīɔ̄ɔ̄ bɛ̄ndū bɛ̍ndōo̍ ō wa̍ sīa̍a̍, lātūlu̍ a̍ lōōŋ kpu̍ŋgbāŋ bɛ̄ndo᷄ŋ. 

31Wāŋnda̍ Āsi̍i̍līāā a̍ cho̍ hūnɔ̄ɔ̄ dīōm bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ tūēīyɔ̄ɔ̍, mī 
sīōōŋīī bɛ̄ndūe̍i̍ ī bīī nda̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ ndā hūnɔ̄ɔ̄ sōŋɔ̄ɔ̍ a̍ yɔ̄m bīŋgi̍ cho̍ 
ndu̍ o̍ bā wo̍. 

32Ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ wa᷅ nda̍ sɔ᷄ŋnde̍ a̍ yɔ̄m bīŋgi̍ cho̍ ndu̍ o̍ bā wo̍ pɛ̍, 
bōōndi̍i̍ nda̍ wā ni̍ŋ o̍ kɔ̄l kɛ̄ndɛ̄ bɛ̄ndōo̍ chōo̍, mā wa̍ tōwāla̍ŋ a̍ nyɛ̄m chāāŋ 
īyōōwo̍ŋ ŋ̄ pīlɔ̍ŋ lɔ̄ɔ̍ ve̍, a̍ bōōndi̍i̍ ke̍ŋ o̍ wa᷅ ni̍ŋ nda̍ sɔ̍ŋgɔ̄ɔ̍ ni̍. Bōōndi̍i̍ ke̍ŋ o̍ cho̍ 
nda̍ chīŋa̍la᷅ŋ, mbō wa᷄ nda̍ sɔ̍ŋgɔ̍ɔ̍ a̍ wōlɔ̄ɔ̄lā ndɔ̄la̍ chɔ̄ūlā kpāāyāla̍ŋ ni̍. 

33Ā chīi̍ ni᷅ŋ fo̍ndāa̍ bɛ̄ɛ̄ndīāā sīndɛ̄ pa̍ le̍ Māsāa̍ Āsi̍i̍līāā hūnɔ̄ɔ̍ lōmɔ̄ɔ̍ lo̍ŋ o̍ yīŋndē 
bɛ̍ndūle̍ŋ ni᷄ŋ. Ā yīŋgi̍la̍ fo̍ndāa̍ ho̍ō yi̍ŋgo̍lo̍ŋ, ndu̍yɛ̍ mā kūmbī ndu̍ lēni᷄ŋ wa̍kpā, 
o̍ ko̍ŋ kɔ̍ɔ̍lī, mā dēŋgēlā yɔ̄mīī vēsɛ̍i̍ye̍ lo̍ŋ, ma̍ pēī ndi̍ cha̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
hūnɔ̄ɔ̄ yōōmū fu̍ū, mī hūēīyīī kēŋ ī sīmnu᷄ŋ yi᷅ŋndē to̍ndo̍le̍ bɛ̍ndūle̍ŋ le̍ mī lē bīī o̍ 
yɔ̄mnde̍ he̍ī. 

Āīsa̍yā 31 

A̍ mɛɛ̄ ̍Mɛl̄ɛk̄a̍ māndā niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
1Dɛ̍nɛ̍ pa̍lāā bɛ̄ndōo̍ ō wā ni̍ŋ le̍ wāŋnda̍ ha̍ā, wānāa̍ tu̍u̍su̍ ha̍ā I̍chi̍pī le̍ wāŋnda̍ 
I̍chi̍pi̍ kɔ̄la̍ŋ nyūnāa̍ le̍ mālāa̍ wa̍. Le̍ mɛ̄ɛ̍ wāŋnda̍ I̍chi̍pī a̍ nɔ̍ kpāāyāa̍ le̍ sɔ̍ŋgɔ̍ɔ̍, 
ma̍ nɔ̄ su̍a̍a̍, a̍ nyɛ̄m nyāāna᷄ŋ chɔ̄ū su̍a̍a̍ ā nāŋ ndo̍ŋ ta̍u̍, ndu̍yɛ̍ ma̍ nɔ̄ so̍vɛ̄i̍ya̍a̍ 
dīāllūŋ kālāa̍ sɔ̍ŋgā o̍ su̍a̍a̍ chōo̍ wa̍ yɛ̍, nyɛ̄ kōŋ nda̍ tīīnda̍ŋ wa᷅ŋnda̍ I̍chi̍pi̍ le̍ nda̍ 
mālāa̍ ni̍. Yɔ̄ŋi̍ nda̍ a̍a̍ ti̍i̍nda̍ŋ Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍, ɔ̄ɔ̄ 
mī nda̍ a̍a̍ nyu̍na̍ ndu̍ le̍ mālāa̍ yɛ̍, wāŋnda̍ ha̍ā nda̍ tīīnda̍ŋ ni̍. 

2Ndu̍yɛ̍ wāna̍ kɔ̄l kālo̍o̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ni̍. Nyɛ̄ pālāa̍ tu̍āl ho̍ō wāŋnda̍ chōo̍ 
wo̍, ndu̍ tu̍sī nda̍ ndu̍ chōo̍ ni̍. Ndu̍yɛ̍ tē ō dīmi̍ sūɛ̍i̍ pɛ̍, lōo̍ o̍ lo᷅ le̍cho̍ō ni̍. Wānāā 
dɛ̍nɛ̍ wɔ̍ɔ̍ŋnda̍ ki̍nɛ̍i̍, ō chō nda̍ dɛ̍nɛ̍ pa̍lāa̍ tūsī chōo̍, mɛ̄ɛ̍ o̍ kɔ̍ŋgɔ̍la̍ŋ nda̍ yɛ̍, 
ndu̍yɛ̍, wānāa̍ ma̍lā wa̍nāā dɛ̍nɛ̍ wɔ̍ɔ̍ŋāā kāŋ nda̍ bɛ̍ɛ̍, mbō tūsi̍ nda̍ dɛ̍nɛ̍ pālāa̍ 
chōo̍. 

3Wāŋnda̍ I̍chi̍pī wāŋndā chīe̍e̍ya̍ ko̍ni̍ nda̍ chō ni̍, ā cho̍ Mɛ̄lɛ̄ka̍ le̍. Su̍a̍ā ndāa̍ 
chɔ̍u̍wāā nda̍ tīīnda̍ŋ ka̍ŋ nda̍ bɛ̍ɛ̍, chɔ̄lūa̍a̍ ko̍ni̍ nda̍ chō ni̍, ā nɔ̍ kpa̍āya̍ īnyi̍nāya̍ 
le̍. Tē Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ he̍e̍lū bā ndɔ̄ɔ̍ le̍ wāŋnda̍ sōŋɔ̄ɔ̍ pɛ̍, lɛ̄ŋnde̍ cho̍ le᷅ŋ 
wāŋnda̍ mālāa̍ le̍ŋ, le̍ŋ fɛ̍lɛ̍ŋ le̍ cho̍ dēlɔ̄ɔ̄, o̍ ko̍ŋ kɔ̍ɔ̍lī, mī wānāā nda̍ chō mālāa̍ 
wa̍ nda̍ bɛ̍ɛ̍ a̍ de̍l. O̍ ko̍ŋ, nda̍ kpo̍u̍ mā wa̍ ā tɛ̄ɛ̄mbāā dīōm pīlɛ̍. 

4Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ wo̍ cho̍ ho̍ō ni̍. Ō dīmi̍ āā, “Mɛ̄ɛ̍ kpɔ̍kūŋndo̍, ɔ̄ɔ̄ 
kpɔ̍kūŋ fɔ̍ŋndɔ̍ɔ̍ ō dēl nu̍a̍ā sāa̍ chōo̍ mbō dīī ndu̍ mbō wa̍ ndu̍ pɛ̄ɛ̄līa̍a̍ chōo̍, ā yɔ᷄ŋ 
bɛ̍ɛ̍ mī wānāā māndāā lāsāa̍ ā chūūŋgi̍āŋ na̍a̍ pi᷅lɛ̍ mā wa̍ ndu̍ dēŋūllo̍, ɔ̄ɔ̄ mā wa̍ 
bɔ̄ɔ̄lūūwo̍ le̍ mbō nyāānu̍ŋ, kɛ̍ sīōōŋīī bi̍ī ndu̍ le̍ yɛ̍, le̍nde̍ i̍ yɔ̍nūŋ ni̍ŋ bōōndi̍i̍ ya̍ 
Mɛ̍lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ tūāl ni̍ŋ, o̍ Pēmbīī Sa̍a̍yɔ̄ŋnde̍ chōo̍ le̍ sɔ̍ŋgɔ̍ɔ̍ 
le̍ Sa̍a̍yɔ̍ŋ māndāa̍ ve̍ ni̍. 

5Mɛ̄ɛ̍ yōūwo̍ ō tɛ̄ɛ̄ndūū nu̍a̍ā o̍ wāa̍ŋnde̍ŋ ni᷄ŋ, mbō cha᷄l lo̍ŋ le̍ chūāūwāā ndūāā 
ka̍ŋ māndāa̍ yɛ̍, le̍nde̍ ya̍ Mɛ̍lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, wā ni̍ŋ 
Chūlu̍sɛ̄lɛ̄m māndāa̍ ni̍, ndu̍yɛ̍ mī chi̍ɔ̍u̍ ndu̍ ya̍a̍mɔ̍ɔ̍wa̍ o̍ bā. 

6“Wāŋnda̍ I̍sɔ̄lūɛ̄ī, mi̍ chē bɛ̍ɛ̍ mi̍ lā sīmūl Mɛ̄lɛ̄ka̍ sīmūllo̍ pīla̍ ni̍, kɛ̍ I̍ cho̍ nya̍ 
dīmūllo̍ mī lā mīŋgi̍ kɔ̄ltā nyāla̍ŋ nāa̍ ndu̍ chu̍a̍. 

7Te̍le̍ŋ cho̍ fūūlūū, mɛ̄lɛ̄ka̍a̍ nya̍a̍ nya̍ tōōsi̍a̍a̍ ha̍ā a̍ bālā nyāla̍ŋ a̍ ko̍o̍līi̍yo̍ŋ, ndu̍yɛ̍ 
a̍ ka̍ni̍ŋ hu̍mbo̍ŋ o̍ yɔ̄ŋndā nyāla̍ wɔ̍ɔ̍ŋnda̍ŋ ni᷄ŋ nda̍, lā chō nda̍ hūnɔ̄ɔ̄ vīī vi̍i̍. 

8Ya̍a̍mɔ̍ɔ̍wa̍ chō hūnɔ̄ɔ̄ Āsi̍i̍līāā yōmɔ̄ɔ̄ a̍ mɔ̄ɔ̄ŋ fāŋndo̍ŋ, kɛ̍ ō ve᷅ ni̍ŋ a̍ kpāāya̍ wāna̍ 
chi̍e̍e̍ le̍. Wāŋnda̍ Āsi̍i̍līāā a̍ cho̍ hūnɔ̄ɔ̄ ya̍a̍mɔ̍ɔ̍wa̍a̍ ndāa̍ nyāānɔ᷄ŋ. Chūāā ndāā 
pi̍a̍a̍ndūa̍a̍ kpo̍u̍, ā chō nda̍ hūnɔ̄ɔ̄ sīīŋgūū chīa̍a̍ wa̍lla̍. 

9Sīōōŋīī bɛ̄ndūe̍i̍ chō nda̍ hūnɔ̄ɔ̄ bīyɔ̄ɔ̄. O̍ ko̍ŋ, mī fo̍ndā kālā ka̍lā nda̍ tīīnda̍ŋ le̍ 
nda̍ māndāa̍ wo̍ ō hu᷄ŋ wa᷅ ō tɛ̄ɛ̄mbāā. Wānāa̍ cho̍ pūa̍a̍ ndāa̍ chɔ̄ūwa̍ bōlle̍ wa̍ ā 
chō hūnɔ̄ɔ̄ bēēndi̍ɛ̍ī nda̍ nda̍ pi̍la̍a̍ mɛ̄ī ō hēēlāā mā nyāānu̍ŋ, a̍ sīōōŋīī bɛ̄ndūe̍i̍.” 
Mɛ̄lɛ̄ka̍ Ya̍a̍wɛ̄ɛ̄, ō yīŋndē ndɔ̄le̍ŋ lē chō sānde̍i̍ Sa̍a̍yɔ̄ŋ chi̍e̍e̍ wo̍, ō yīŋndē ndɔ̄le̍ 
bɛ̍ndūle̍ŋ, lē chō sānde̍i̍ Chūlu̍sɛ̄lɛ̄m chi̍e̍e̍ wu᷅le̍ wu᷅le̍ wo̍, nyɛ̄ o̍ di̍mi̍ wo̍ cho̍ ko̍ŋ 
ni̍. 

Āīsa̍yā 32 

A̍ Māsa̍ bii̍̄ niŋ̍ wa᷅ŋnda̍ o̍ nɛī ̍tōnya̍a̍ chōo̍ wo̍ o̍kɔɔ̄ ̄
1Te̍le̍ŋ cho̍ fūūlūū, mī wāŋndo̍ ō hu᷄ŋ si̍mnu̍ŋ ma̍sāa̍ lɛ̄ŋnde̍ŋ nde᷅ŋ, o̍ bi̍ī ni̍ŋ 
wa᷅ŋnda̍ o̍ nɛ̄i̍ tōnya̍a̍ chōo̍ wo̍. Ndu̍yɛ̍ wāŋndo̍ ho̍ō, māsāa̍ wa᷅ ni̍ŋ wa̍llo̍ ndu̍ o̍ bā 
bɛ̄ŋgu̍ wa̍ bɛ̍ɛ̍, ā wā ni̍ŋ ma᷅sāā sa̍kpō wāŋnda̍ tɛ̄ɛ̄ŋ. 

2Māsāa̍ ha̍ā, mɛ̄ɛ̍ hūēīye̍ ī wā nu̍a̍ā hɔ̄ŋ bɛ̄ndōo̍, mī wāŋndo̍ sɔ̄la̍ nāa̍ o̍ lu̍ɛ̍ī mbō 
vēŋnu᷄ŋ hu̍e̍īye̍ wa̍ yɛ̍, le̍nde̍ nda̍ wā ni̍ŋ wa᷅ŋnda̍ chōo̍ le̍ nda̍ māndāa̍ ni̍. Mɛ̄ɛ̍ 
hūēīyīī tɔ̍ɔ̍mɛ̍i̍ bɛ̄ndūe̍i̍ ī wā nu̍a̍ā hɔ̄ŋndo̍, mī wāŋnda̍ sɔ̄la̍ nāa̍ nda̍ nyāānūŋ mā 
kɔ̍ vi̍o̍ŋnu̍ŋ nda̍ yɛ̍, le̍nde̍ nda̍ wā ni̍ŋ wa᷅ŋnda̍ chōo̍ ni̍. Mɛ̄ɛ̍ pēē pɔ̍mbɔ̄ɔ̍ ō wā nu̍a̍ā 
o̍ lɛ̄ŋndē po̍lte̍ ve̍sɛ̍i̍le̍ŋ ni᷄ŋ yɛ̍, le̍nde̍ nda̍ wā ni̍ŋ wa᷅ŋnda̍ chōo̍ ni̍. Mɛ̄ɛ̍ pōū bɛ̄ndu̍ 
nɔ᷅ ho̍ō wūndu̍a̍ŋ lēbɛ̄ŋgu̍ wo̍ ō wā nu̍a̍ā o̍ fo̍ndāŋ vēsɛ̍i̍ bɛ̍ndo̍o̍ yɛ̍, le̍nde̍ nda̍ wā 
ni̍ŋ wa᷅ŋnda̍ chōo̍ ni̍. 

3Hɔ̄ltā wāŋnda̍ ha̍ā lā wā ni̍ŋ la̍ ku̍mbīāā, ndu̍yɛ̍ mī nīlā ndāla̍ŋ lā wa̍ ye̍ke̍ŋ. 

4Wānāa̍ nɔ̍ la̍ū bɛ̍ndōo̍ le̍ sɔ̄ɔ̍ŋ tōsāa̍ wa̍, ā chō hūnɔ̄ɔ̄ sīnā pɛ̄ŋgo̍o̍ sɔ̄lā a̍ mɛ̄ɛ̍ nda̍ 
tōsā sɔ̍ɔ̍ŋ yɛ̍. Ndu̍yɛ̍, wānāa̍ nɔ̍lā su̍ɛ̍i̍ le̍ wa̍, mā nɔ̄la̍ mā sōō nyɛ̄ kɛ̍ndɛ̍ī, ndu̍yɛ̍ 
nyɛ̄ o̍ nyɛ̄ nda̍ dīmi̍ pɛ̍ mbō wa̍ sūɛ̍i̍ lēbɛ̄ɛ̄. 

5A̍ te̍le̍ŋ ko̍ŋ, dīɔ̄māā wāŋnda̍ ā chūa̍ ha̍ā māā wānāā lēbɛ̄ɛ̄ wa̍, wāŋnda̍ chu̍ē lɛ̍ 
ni̍ŋ nda̍ māā wānāā lēbɛ̄ɛ̄ le̍. O̍ ko̍ŋ kɔ̍ɔ̍lī, wānāa̍ cho̍ ha̍ā wāŋnda̍ ka̍fāla̍ŋ tōsāllo̍ 
wa̍ bɛ̍ɛ̍, wāŋnda̍ ke᷅ lɛ̍ ni̍ŋ nda̍ lēbɛ̄ɛ̄ le̍. 

6Kāni̍ fo̍ndōle̍, dīɔ̄mndo̍ ndu̍ sɔ̄ɔ̍ŋ ŋ̄dīɔ̄mndo̍ŋ ko̍ni̍ o̍ su̍a̍ā ni̍. Le̍ te̍le̍ŋ o̍ te̍le̍ŋ, sɔ̄ɔ̍ŋ 
dɛ̍nɛ̍ wɔ̍ɔ̍ŋndo̍ŋ, mu̍ŋ ko̍ni̍ ŋ̍ cho̍ ŋ̄ pīāā o̍ kɔ̄l ndɔ̄ɔ̍ ni᷄ŋ ni̍. Sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, 

mu̍ŋ dīɔ̄mndo̍ sūāā ni̍, ndu̍yɛ̍, mbō dīmī di̍ōmndā bɛ̍nda̍ le̍ la̍ŋ a̍ Mɛ̄lɛ̄ka̍ Ya̍a̍wɛ̄ɛ̄ 
o̍kɔ̄ɔ̄. Ō nɔ̍ bɛ̍ɛ̍ nyɛ̍ dīa̍a̍ mbō chē wāŋndo̍ ā yīa̍a̍ŋ, ō ke᷅ ndu̍ le̍. Kōlɔ̄ɔ̍ ō bīi̍ bɛ̍ɛ̍ 
wa᷅ŋndo̍ mbō nyūna̍ ndu̍ le̍ mɛ̄ŋnda̍ŋ ō yɔ̍ŋgū le̍. 

7Wānāā dɛ̍nɛ̍ wɔ̍ɔ̍ŋnda̍, le̍ te̍le̍ŋ o̍ te̍le̍ŋ tūūlā dɛ̍nɛ̍ wɔ̍ɔ̍ŋnda̍ŋ ko̍ni̍ ndā tūū ni̍. 
Nɛ̄īla̍ dɛ̍nɛ̍ wɔ̍ɔ̍ŋnda̍ŋ nda̍ nūūwā le̍ te̍le̍ŋ o̍ te̍le̍ŋ ni̍, le̍ wānāā tāmbɛ̍i̍ya̍ nyɛ̄ pālāa̍ 
tūsīo̍o̍ chōo̍ o̍ chōōla̍ŋ ni᷄ŋ. Wānāā tāmbɛ̍i̍ya̍ ā nɔ̍ bɛ̍ɛ̍ di̍la̍ŋ o̍ sɔ̄ɔ̍ŋ ni᷄ŋ, tūŋɔ̄ɔ̍ nda̍ 
di̍la̍ ndāla̍ŋ. 

8Kɛ̍ Māsā kɛ̍ndɔ̄ɔ̍ ndu̍, tūūlā ndɔ̄la̍ŋ kpo̍u̍, tūūlā kɛ̄ndɛ̄la̍ŋ ko̍ni̍ la̍ wa᷅ ni̍. Le̍ tōnya̍a̍ 
o̍ si᷅m lɔ̍ɔ̍ o̍ lɔ̍ɔ̍ ni̍. 

Dɛn̍ɛ ̍pa̍lāa̍ tu̍āl niŋ̍ wa᷅ŋnda̍ chōo̍ wo̍, a̍ dɛn̍ɛ ̍kɛn̍dɛ ̄Mɛl̄ɛk̄a̍ mīŋgūl niŋ̍ wa᷅ŋnda̍ wo̍ 
9Nya̍ wāŋ lāāndūa̍a̍ cho̍ŋnu̍ŋ ha̍ā mi̍ nyɛ̄ o̍ nyɛ̄ ō wānu̍ŋ o̍ kɛ̍ndɛ̄ a̍ nya̍ wa̍, lā chɔ᷄ŋ 
mī lā ya᷄ŋ ya̍ nīla̍ŋ. Lā tūe̍i̍ nyɛ᷅ ya̍ I̍ cho̍ nya̍ dīmūllo̍ wo̍, nya̍ wāŋ lāāndūa̍a̍ 
cho̍ŋnu̍ŋ ha̍ā lā būūla̍ŋ le̍ nyɛ̄ o̍ nyɛ̄ le̍ wa̍. 

10Te̍le̍ŋndo̍ ho̍ō nyɛ̄ o̍ nyɛ̄ chōŋnu᷄ŋ o̍ kɛ̍ndɛ̄ a̍ nya̍, lā būūla̍ŋ le̍ nyɛ̄ o̍ nyɛ̄ le̍. Kɛ̍ 
ndu̍yɛ̍ o̍ te̍le̍ŋ bi̍ŋgī bɛ̄ŋgu̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ wɔ̄sīo̍o̍ ō pīlɛ̍ hīōūwɔ̄ɔ̍ 
cho̍be̍, sīōōŋnde̍ chō nya̍ hūnɔ̄ɔ̄ bīyɔ̄ɔ̄ mī lā nyīīya̍. Kāni̍ fo̍ndōle̍, kīle̍pīi̍ma̍ nyāa̍ŋ 
o̍ chīɔ̍ɔ̍ŋ ni᷄ŋ kpo̍u̍, mā chō hūnɔ̄ɔ̄ ī tāmbu̍. Nyɛ̄ o̍ nyɛ̄ ve᷅ ni̍ŋ o̍ chīɔ̄ɔ̄ŋ nyāa̍ŋ ni᷄ŋ mī 
lā kēndi̍ le̍. 

11Sīōōŋīī bɛ̄ndūe̍i̍ ī bīi̍ nya̍ pɔ̍ɔ̍ mī lā nyīīya̍, nya̍ wāŋ lāāndūa̍a̍ cho̍ŋnu̍ŋ ha̍ā mi̍ 
nyɛ̄ o̍ nyɛ̄ wānu᷄ŋ o̍ kɛ̍ndɛ̄ a̍ nya̍ wa̍. Lā kāndu̍ pɔ̍ɔ̍ būūla᷄ŋndo̍, nya̍ wāŋ lāāndūa̍a̍ 
cho̍ŋnu̍ŋ ha̍ā lā būūla̍ŋ le̍ nyɛ̄ o̍ nyɛ̄ le̍ wa̍. Lā sōōlu̍ŋ nyɛ᷅la̍ŋ lēkɔ̄ɔ̍ mī lā wōōnu̍ŋ 
nyɛ᷅lā lābɛ̍kīla̍ŋ, le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍. 

12Lā cha᷄ŋ, mī lā bīīnu᷄ŋ kɔ̍mɔ᷄ŋ a̍ mɔ̍nɛ̍i̍, fo̍ndōle̍, chīɔ̄ɔ̄ŋ nyāa̍ŋ kɛ̍ndɛ̄ kɛ̍ndɔ᷄ŋ ŋ̄ lo̍ 
fo̍ndō. Lā cha᷄ŋ, fo̍ndōle̍, yɔ̄mīī nyɛ̄i̍ mākīle̍pīi̍ ndi̍i̍ ku̍ām pa̍a̍ndū ve̍, ī ku᷅m ndɛ̍ le̍. 

13Lā cha᷄ŋ le̍ lɛ̄ŋndē wānāā nīa̍a̍, fo̍ndōle̍, lē tāmbu̍ mi̍ lē sīmnu᷄ŋ fo̍ndāŋ yɔ̄ɔ̍ŋ a̍ bīl 
ŋ̄yɔ̄ɔ̍ wūl lo̍. Lā cha᷄ŋ le̍ chi̍e̍e̍ kɔ̄l kɛ̄ndɛ̄ bɛ̄ndōo̍ ho̍ō, chi̍e̍e̍ kɔ̄l kɛ̄ndɔ̄ɔ̍ ō chō ho̍ō ō 
tīūwāā chīɛ̄īla̍ŋ ni᷄ŋ kpo̍u̍ wo̍. 

14Fo̍ndā ndɔ̍ lēmāsāa̍ bɛ̍ɛ̍, ō chō hūnɔ̄ɔ̄ lō fo̍ndō. Chi̍e̍e̍ bɔ̄ɔ̄lūū sɔ̄kɔ̄sɔ̄kɔ̄ bɛ̄ndōo̍ ō 
chō le̍ te̍le̍ŋ o̍ te̍le̍ŋ ndo̍, ō chō hūnɔ̄ɔ̄ sīmnɔ᷄ŋ pɔ᷅mndo̍. Fo̍ndāŋnda̍ cho̍ lā bālāā a̍ 
sāāsāla̍ ka̍lā ka̍lāla̍ŋ nda̍ŋ, ndu̍yɛ̍ a̍ fo̍ndāŋndā kālā ka̍lā wāŋnda̍ tāŋgu̍l le̍ nda̍ 
māndāa̍ la̍ŋ kpo̍u̍, lā chō hūnɔ̄ɔ̄ lō fo̍ndō le̍ fɛ̍ɛ̍ŋ a̍ fɛ̍ɛ̍ŋ. Lā chō hūnɔ̄ɔ̄ sīmnɔ᷄ŋ 
fo̍ndāŋ sōfɛ̍li̍a̍a̍ yōndūa̍a̍ ā kūā ba̍lɔ̄ɔ̍ wo̍. Ndu̍yɛ̍ mī lā sīmnu᷄ŋ fo̍ndāŋ sāa̍ ā kūā 
di̍o̍la̍ŋ ndo̍. 

15Kɛ̍ te̍le̍ŋ cho̍ vɛ̄lɛ̄ fūūlūū, mī Mɛ̄lɛ̄ka̍ hu̍ŋ yɔ᷅ŋ na̍a̍ nyi̍nā ndɔ̄ɔ̍. A̍ te̍le̍ŋ ko̍ŋ, lɛ̄ŋndē 
po̍lte̍ŋ lē sīmnūŋ ni̍ŋ lɛ᷅ŋndē kɛ̄ndɛ̄ kɛ̍ndɛ̄ lē tɔ̄lɔ̄ɔ̄la̍ŋ lā nāŋ nde̍ŋ, o̍ ko̍ŋ kɔ̍ɔ̍lī, mī 
lɛ̄ŋndē tɔ̄lɔ̄ɔ̄la̍ŋ lā nāŋ nde̍ŋ lē sīmnu᷄ŋ bu̍ndɛ̍ bɛ̍ndū. 

16Ndu̍yɛ̍, sa̍kpōyɛ̍i̍ a̍ tōnya̍a̍ ŋ̄ wā ni̍ŋ wa᷅ŋnda̍ tɛ̄ɛ̄ŋ, bā o̍ bā fe̍e̍ o̍ lɛ̄ŋnde̍ŋ nde᷅ŋ 
ni᷄ŋ, o̍ lɛ̄ŋndē po̍lte̍ŋ ni᷄ŋ ni̍, a̍ o̍ fo̍ndāŋndā tɔ̄lɔ̄ɔ̄la̍ŋ lā nāŋ nda̍ŋ. 

17Ndu̍yɛ̍ tōnya̍ wa᷅ ni̍ŋ ko̍ŋ wa᷅ŋnda̍ tɛ̄ɛ̄ŋ ndo̍, ō tōsā ni̍ŋ mī kɔ̄l nyūlōo̍ ō hīŋ o̍ 
lɛ̄ŋnde̍ŋ ni᷄ŋ, ō tōsā ni̍ŋ mī lɛ̄ŋnde̍ŋ lē pɛ̄ŋgi̍ hīīlɔ᷄ŋndo̍, ndu̍yɛ̍ o̍ ko̍ŋ kɔ̍ɔ̍lī, mī wānā 
o̍ wānā wa̍ŋnu̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍. 

18Mɛ̄lɛ̄ka̍ wānāā ndūa̍a̍ ā wānūŋ ni̍ŋ o̍ fo̍ndāŋndā kɔ̄l nyūlūlā bɛ̄ndūla̍ŋ, ndu̍yɛ̍ 
mī wānā o̍ wānā o̍ wa̍ŋnu̍ŋ o̍ ndu̍lo̍ chi̍ɛ̍ī ni̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍, ndu̍yɛ̍ 
mbō wānu̍ŋ o̍ pɛ̄ŋgīo̍o̍ ni᷄ŋ. 

19Mi̍ chē bɛ̍ɛ̍ mi̍ lōōŋ kpūŋgbāŋ bɛ̄ndo᷄ŋ ŋ̄ wā hūnɔ̄ɔ̄ būndɛ̍la̍ nyāla̍ŋ tɛ̄ɛ̄mbūū, 
ndu̍yɛ̍ mī chi̍e̍e̍ nyā bɛ̍ndōo̍ ō hu᷄ŋ ta̍mbū mbō mīīŋgu̍ lɛ̄ŋ mɛ̍ mɛ̍ ni̍, 

20kɛ̍ wānā o̍ wānā cho̍ hūnɔ̄ɔ̄ wā a̍ kɔ̄l kɛ̄ndɛ̄, fo̍ndōle̍, nyɛ̄ o̍ nyɛ̄ chō hūnɔ̄ɔ̄ nāŋɔ̄ɔ̄ 
a̍ nya̍. Lā wā ni̍ŋ chīɔ̄ɔ̄ŋ nyāa̍ŋ tōsāa̍ o̍ dɛ̄ɛ̄lāla̍ kɛ̍ndɛ̄ kɛ̍ndɛ̄la̍ nɔ̍ mɛ̄ŋnda̍ŋ nda̍ŋ 
ni᷄ŋ, ndu̍yɛ̍, mī lā wa̍ nāūvāā nyāa̍ a̍ sōfɛ̍li̍a̍a̍ nya̍a̍ mālɔ̄ɔ̍ mā kūānūŋ ba᷅ nda̍ yēēmā 
le̍ kɔ̄la̍ŋ di̍o̍la̍ŋ ndo̍, nyɛ̄ o̍ nyɛ̄ yɔ̍nūŋ ō pīlɛ̍ le̍. 

Āīsa̍yā 33 

Pīɛī̄le̍ŋ le̍ mālāa̍ sɔl̄āa̍ 
1Dɛ̍nɛ̍ pa̍lāā bɛ̄ndōo̍ chō le̍ nya̍, nya̍ cho̍ ha̍ā wāŋnda̍ tɛ̄ɛ̄mbūūwo̍, kɛ̍ nya̍ nya̍, ā 
tɛ̄ɛ̄mbūū nya̍ le̍ wa̍. Nyɛ̄ pālāā bɛ̄ndōo̍ chō le̍ nya̍ wāŋnda̍ ha̍ā, nya̍ cho̍ ha̍ā 
wāŋnda̍ ka̍fāla̍ŋ tōsāllo̍, kɛ̍ nya̍ kāni̍ bɛ̍ɛ̍ ā tōsa̍l lɔ̍ nya̍ lāka̍fā le̍ wa̍. Bōōndi̍i̍ nya̍ 
chō pɛ̄ŋgī wāŋnda̍ tɛ̄ɛ̄mbūūwo̍ ve̍, bōōndi̍i̍ ke̍ŋ nya̍ bɛ̍ɛ̍ ya̍a̍mɔ̍ɔ̍wa̍ chō nya̍ hūnɔ̄ɔ̄ 
tɛ̄ɛ̄mbūū ni̍. Bōōndi̍i̍ nya̍ chō pɛ̄ŋgī a̍ wāŋnda̍ ka̍fāla̍ŋ tōsāllo̍ ve̍, bōōndi̍i̍ ke̍ŋ nya̍ 
bɛ̍ɛ̍ nda̍ chō nya̍ hūnɔ̄ɔ̄ ka̍fāla̍ŋ tōsāl ni̍. 

2O̍o̍ Mɛ̄lɛ̄ka̍ Ya̍a̍wɛ̄ɛ̄, tūīīnu̍ŋ na̍a̍ īnyīɛ̍ɛ̍ fɔ̍. Nāa̍ nūm chu̍a̍ na̍a̍ ŋ̄ chō tōfāa̍ le̍ mālāa̍ 
ni̍. Ma̍nda̍ na̍a̍ le̍ te̍le̍ŋ o̍ te̍le̍ŋ. Tē dɛ̍nɛ̍ pa̍lāā kōma̍l na̍a̍ pɛ̍, yāndi̍i̍ chi̍i̍ndi̍a̍a̍ na̍a̍ 
mā so̍li̍ na̍a̍ lēni᷄ŋ. 

3Dīōm nūmndo̍ mɛ̄ɛ̍ ta᷅ŋnde̍ŋ lē dēŋī nu̍a̍ā yɛ̍, le̍nde̍ o̍ fu̍lā ni̍. Tē ā sōō pɛ̍, 
ya̍a̍mɔ̍ɔ̍wa̍ si̍o̍ōŋnde̍ bi̍ī nda̍ ni̍ mā nyāānu̍ŋ. Tē a̍ bɛ̍ɛ̍ndi̍a̍ŋ le̍ sɔ̍ŋgɔ̍ɔ̍ pɛ̍, lɛ̄ŋnde̍ 
pīɔ̄llo̍ mī ī sɛ̄ŋi̍ŋ. 

4Nya̍ lɛ̄ŋīi̍ de̍l wāŋnda̍ chōo̍ ve̍, nyɛ̄ o̍ nyɛ̄ nya̍ pūŋga̍ wānāā kāŋ o̍ lābā mi̍ lā 
chūūŋgīāā mu̍ŋ, ya̍a̍mɔ̍ɔ̍wa̍a̍ nyāa̍ chō hūnɔ̄ɔ̄ o̍ lēpīlɛ̍ ni᷄ŋ, mɛ̄ɛ̍ so̍o̍nu̍a̍a̍ ā hūŋ 
nu̍a̍ā yɛ̍, mā hu᷄ŋ de᷅l nya̍ chōo̍ mā pūŋga̍ nyɛ̄m mu᷅ŋ nya̍ o̍ lābā kpo̍u̍. Mɛ̄ɛ̍ so̍o̍nu̍a̍a̍ 
ā hūŋ nu̍a̍ā ku̍ndā bɛ̄ndōo̍ yɛ̍, le̍nde̍ nda̍ hūŋ ni̍ŋ ni̍, mā hu᷄ŋ de᷅l nyɛ̄m mu᷅ŋ chōo̍. 

5Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū. Ō chō īchāli̍ o̍ fo̍ndā ndɔ̍ lēmāsāa̍ chōo̍ cho̍o̍. Ō 
chō tōsā mī sa̍kpōyɛ̍i̍ a̍ tōnya̍a̍ ŋ̄ tīu̍ wāŋnda̍ tɛ̄ɛ̄ŋ kpo̍u̍ Chūlu̍sɛ̄lɛ̄m. 

6Ō chō tōsā o̍ te̍le̍ŋ nya̍a̍ bɛ̄ŋgu̍, nya̍ wāŋnda̍ Chūlu̍sɛ̄lɛ̄m, mī lɛ̄ŋnde̍ŋ lē wa̍ o̍ bā 
ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ a̍ wānā o̍ wānā le̍. Ndu̍ chi̍i̍ndīāā wa̍nāā 
ndūa̍a̍ ni̍, ndu̍yɛ̍ mbō ke̍ nda̍ kɔ̄l kālo̍o̍ a̍ sīnā pɛ̄ŋgo̍o̍. Wānāa̍ ke᷅ Mɛ̍lɛ̍ka̍ Ya̍a̍wɛ̄ɛ̄ 
bɛ̄ɛ̄le̍ŋ nda̍, le̍ te̍le̍ŋ o̍ te̍le̍ŋ nyɛ̄m kɛ̄ndɔ᷄ŋ mu᷅ŋ mu̍ŋ cho̍ le̍ nda̍ ni̍. 

7Pūa̍a̍ chɔ̄ūwāā kɔ̄ltā sīmūlāa̍ kpo̍u̍, ā chō cha᷄ŋndo̍ o̍ bɛ̍ɛ̄la̍ŋ le̍ mālāa̍. Wānāā nda̍ 
vēm le̍ kɔ̄l nyūlōo̍ tōōsīa̍a̍ wa̍ bɛ̍ɛ̍, ā chō cha᷄ŋnda̍ kɔ̄ltā tāmbɛ̍i̍la̍ kpe̍e̍kpe̍i̍. 

8Nɛ̄īla̍ bɛ̄ndūla̍ŋ kpo̍u̍ lā lo̍ fo̍ndō. Wānā hīāūwa᷄ŋnda̍ ō pīlɛ̍ bɛ̍ɛ̍ wānā chi᷅ hi̍o̍u̍wɔ̄ɔ̍ 
lo̍ŋ te̍. Chɛ̄la᷅ŋndā kɔ̄ltā nyūlūla̍ wa̍ wāŋnda̍ tɛ̄ɛ̄ŋ nda̍ŋ lā tāmbu̍. Wānāā nda̍ lɔ̄ɔ̄ 
bɛ̍ɛ̍ se̍īle̍ŋ o̍ chɛ̄la᷅ŋndā lāŋ tōsāa̍ ni᷄ŋ nda̍, wāŋnda̍ lāāla̍ŋ a̍ se̍īlē ndāle̍ŋ te̍. Wānā 
o̍ wānā nɔ̍ lɛ̍ lēbɛ̄ɛ̄ le̍ wānā o̍ wānā le̍. 

9Lɛ̄ŋnde̍ŋ kpo̍u̍ lē chō o̍ sāŋgāa̍ ni᷄ŋ, mi̍ lē wā mɔ̍nɛ̍i̍ bīyɔ̄ɔ̍. Būndɛ̍la̍ŋ Le̍ba̍nɔ̄ŋ bɛ̍ɛ̍, 
lā vēsa̍ mī lā tāmbū. Lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ Si̍a̍lɔ̄ŋ, nāa̍ tɔ̄lɔ̄ɔ̄la̍ŋ lā nāŋ 
na̍ŋɔ̄ɔ̄ bɛ̄ndōo̍ wa̍, lē sīmnu᷄ŋ mɛ̄ɛ̍ po̍llo̍ ō wā nu̍a̍ā yɛ̍. Yɔ̄mnde̍ o̍ lɛ̄ŋndē 
Ba̍sīāŋnde̍ŋ ni᷄ŋ, a̍ o̍ Pēmbīī Ka̍mɛ̄lve̍ chōo̍ kpo̍u̍, pēi̍ ndūɛ̍i̍ ī chūū chīɛ̄ɛ̄lɔ᷄ŋ mi̍ ī 
vēsā. 

Mɛl̄ɛk̄a̍ Ya̍a̍wɛɛ̄ ̄o̍ dim̍i ̍le̍ ya̍a̍mɔ̍ɔw̍a̍a̍ ndūa̍a̍ nyɛ ̄pālāa̍ tūsīo̍o̍ chōo̍ 
10Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ ho̍ō ni̍. Ō dīmi̍ āā, “I̍ bɛ̍ɛ̍ndi̍a̍ŋ ni᷅ŋ le̍ mī to̍sa̍ īsɔ̄ɔ̍, 
I̍ bɛ̍ɛ̍ndi̍a̍ŋ ni᷅ŋ le̍ mī chɛ̍ŋ, I̍ bɛ̍ɛ̍ndi̍a̍ŋ le̍ mī he̍e̍lu̍ dīōlā nīla̍ŋ te̍mā. 

11Nyɛ̄ o̍ nyɛ̄ nya̍ tūū le̍ tōsāa̍, ō chō māchūāā mɛ̄ɛ̍ tɛ̄fɛ̍la̍ŋ lā wā nu̍a̍ā yɛ̍. Ndu̍yɛ̍ 
mɛ̄ɛ̍ bīl vēsɛ̍i̍yo̍ ō wā nu̍a̍ā yɛ̍, le̍nde̍ nyɛ̄ o̍ nyɛ̄ nya̍ chō tōsāa̍ ō chō ni̍. Nya̍ pi̍la̍, 
hūēīyīī fu̍lā nya̍ o̍ lāmīli̍ŋ nde̍, ndi̍ cho̍ hūnɔ̄ɔ̄ sīmnɔ᷄ŋ yi᷅ŋnde̍ŋ ni̍, ndu̍yɛ̍ mī lē 
tɛ̄ɛ̄mbu̍u̍ nya̍. 

12Wāŋndā chīe̍e̍ya̍ chō hūnɔ̄ɔ̄ ŋɔ̄ mu̍ɛ̍ɛ̍ŋ, mā sīmnu᷄ŋ pu᷅lta̍ŋ. Mɛ̄ɛ̍ bɔ̄ɔ̄ ŋ̄yɔ̄ɔ̍ŋ ō ŋūā 
nu̍a̍ā mbō sīmnu᷄ŋ pu᷅lta̍ŋ yɛ̍, le̍nde̍ nda̍ ŋūā ni̍ŋ ni̍. 

13Nya̍ wānāa̍ cho̍ la̍nda̍ŋ la̍nda̍ŋ nda̍, lā ya᷄ŋ ni᷅la̍ŋ mī lā tūēī a̍ nyɛ̄ ya̍ I̍ to̍sa̍ wo̍ 
o̍kɔ̄ɔ̄. Nya̍ wānā o̍ wa̍nā cho̍ māchɛ̄lū, lā chɛ᷅l ndi̍ a̍ tōnya̍ māā kpāāya̍ nūu̍ to̍sa̍ 
he̍ī ni̍.” 

14Wānāā yɔ̄ŋ wɔ̄ɔ̍ŋnda̍ Sa̍a̍yɔ̄ŋ chi̍e̍e̍, sīōōŋīī bɛ̄ndūe̍i̍ ī bīī nda̍. Wānāa̍ kɛ̍ɛ̍ Mɛ̄lɛ̄ka̍ 
wa̍ ā chō nyīīyāa̍ kpa̍kpā. Nda̍ kpo̍u̍ ā chō dīmīo̍o̍ āā, “Tu̍mbe̍ Mɛ̄lɛ̄ka̍ ō dɔ̄ɔ̄nu᷄ŋ a̍ 
na̍a̍ wo̍, mɛ̄ɛ̍ yīŋnde̍ŋ lē wā nu̍a̍ā le̍ nyu᷅m te̍ yɛ̍, le̍nde̍ o̍ cho̍ ni̍. Na̍a̍ ki̍nɛ̍i̍, ō nɛ̄ɛ̍nɛ̍ 
nɔ̍lā yɛ̍ mbō wa̍ o̍ yīŋndē wāā le̍nde̍ ni̍ŋ mbō chīndā?” 

15Kɛ̍ ndu̍yɛ̍, mūlī ya̍ I̍ nɔ̍ le̍ nya̍ wāŋnda̍ ha̍ā wo̍ ndu̍ cho̍ ho̍ō ni̍. Wānāa̍ to̍sā sɔ̍ɔ̍ŋ 
o̍ nɛ̄i̍ tōnya̍a̍ cho̍o̍, ndu̍yɛ̍ mā dīmī to᷅nya̍a̍, ō ko̍ŋ kɔ̍ɔ̍lī, ā to̍sāl wa̍nā la̍ka̍fā le̍ nyɛ̄ 
pi̍la̍ dīo̍ a̍ lēdīɔ̄ɔ̄mū le̍, ā bi̍ī lu̍ɛ̍īyɔ̄ɔ̄ ni᷄ŋ te̍, ā wo̍ū la̍ba̍ o̍ de̍fe̍ yi̍yāā ni᷄ŋ, le̍ wānā 
i̍wɔ̍ɔ̍ŋ tōsāl te̍, a̍ wānāa̍ kɛ̍ɛ̄ ha̍ā le̍ dɛ̍nɛ̍ wɔ̍ɔ̍ŋndo̍ tōsāa̍ wa̍, 

16wāŋnda̍ ha̍ā nda̍ chi̍ndā ni̍ŋ ni̍. Wānāā wāā nu̍a̍ā, mɛ̄ɛ̍ chi̍o̍o̍ ō wā nu̍a̍ā o̍ 
pēmbēi̍ chōo̍, ō bālāā kpɔ̍kɔ̍su̍ a̍ sāāsāla̍ ka̍lā ka̍lālā bɛ̍ndūla̍ŋ le̍ ndu̍ māndāa̍ 
ya̍a̍mɔ̍ɔ̍wa̍ o̍ bā yɛ̍, le̍nde̍ nda̍ wā a̍ ma̍ndāā ni̍. Wānāā wāā nu̍a̍ā, le̍ te̍le̍ŋ o̍ te̍le̍ŋ 
nyɛ̄ dīa̍a̍ ō ve᷅ nda̍ lēpɛ̄ŋ te̍, ndu̍yɛ̍ mɛ̄ŋnda̍ŋ bɛ̍ɛ̍ mā bi̍ī nda̍ lēpɛ̄ŋ te̍. 

A̍ nāŋɔɔ̄ ̄bɛn̄du̍ wa᷅ niŋ̍ o̍ sīɔd̄īi ̍lāchīo̍o̍ niŋ᷄ ndo̍ o̍kɔɔ̄̄ 

17Te̍le̍ŋ cho̍ fūūlūū mī lā hu᷄ŋ chɔ᷅ māsā bɛ̍ndōo̍ a̍ hɔ̄ltā nyāla̍ŋ pɛ̍ɛ̍ŋ o̍ nāŋɔ̄ɔ̄ ndɔ̄ɔ̍ 
ni᷄ŋ. Ndu̍yɛ̍, lā chā ni̍ŋ lɛ᷅ŋndē o̍ wa᷅ ni̍ŋ ma̍sāa̍ chōo̍ le̍ŋ, mī lē kūɛ̄ a̍ pɛ̄ŋgɛ̄la᷄ŋndo̍ 
la̍nda̍ŋ la̍nda̍ŋ. 

18Lā hūŋ ni̍ŋ mī lā hu᷄ŋ yi̍ya᷄ŋ a̍ sīōōŋīī bɛ̄ndūi̍i̍ bi̍ī nya̍ te̍le̍ŋ ko̍ŋ nde̍, mī lā 
nyūūni̍āŋ māā, ɔ̍ɔ̄ wānā bɛ̍ndū wa̍ na̍a̍ ko̍ŋ cho̍o̍ a̍ te̍le̍ŋ ko̍ŋ ndo̍? Kūɛ̍ɛ̍nɛ̍ wānā 
bɛ̍ndū ndu̍ o̍o̍ bi̍ī ko̍ŋ pa̍a̍wāla̍ŋ na̍a̍ o̍ lābā wo̍ ō chō yɛ̍ ni᷅ŋ? Ɔ̍ɔ̄ wānā bɛ̍ndu̍ wa̍ 
ko̍ŋ fo̍ndāŋndā kālā ka̍lāla̍ wa̍ le̍ na̍a̍ māndāa̍ la̍ŋ bōlle̍ŋ ndo̍? 

19Wānāā lēka̍a̍wa̍a̍ nɔ̍ ha̍ā yōŋgāa̍, ā su̍a̍ā ha̍ā lā tu̍i̍ī bɛ̍ɛ̍ su̍ɛ̍i̍ ndɛ̄i̍ ma̍ŋgālɛ̄i̍ le̍ wa̍, 
te̍le̍ŋ cho̍ fūūlūū lā chi᷅ lɛ̍ ni̍ŋ nda̍ le̍ fɛ̍ɛ̍ŋ a̍ fɛ̍ɛ̍ŋ te̍. 

20Lā tōfa̍ wɔ̍ Sa̍a̍yɔ̄ŋ, chi̍e̍e̍ na̍a̍ ŋ̄ bīī bɔ᷅ŋa᷅ŋndā nāāla̍ di̍a̍ā nyɛ̄ dīāā bɛ̄ndūla̍ŋ ndo̍. 
Lā chō hūnɔ̄ɔ̄ Chūlu̍sɛ̄lɛ̄m chɔ̄, ō wā ni̍ŋ fo̍ndāŋ wānā wānūŋ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ 
ō yɔ̍nūŋ nu̍m te̍ wo̍. Chūlu̍sɛ̄lɛ̄m o̍ wa᷅ ni̍ŋ ko̍ mɛ̄ɛ̍ tɛ̍ndīi̍ hūēīye̍ ī nɔ̍lā ho̍ō hīīlūū 
le̍ wo̍ ō wā nu̍a̍ā yɛ̍, tɛ̍ndīi̍ nda̍ kīndū ho̍ō a̍ pɛ̍ɛ̍kīi̍ŋ wānā nɔ̍lā su̍ŋgɔ̄ɔ̄ le̍ wo̍ŋ ndo̍, 
ō yūēī ndūɛ̍i̍ ī ki̍o̍lū ho̍ō le̍ wo̍. 

21Lo̍ŋ Mɛ̄lɛ̄ka̍ Ya̍a̍wɛ̄ɛ̄, o̍ chɔ᷅m ni̍ŋ kpa̍āya̍ ndɔ̄ bɛ̍ndōo̍ ni̍. Fo̍ndāŋ kōŋ ō wā ni̍ŋ 
fo̍nda᷄ŋ nɔ̍ pēēla̍ bɛ̍ndūla̍ŋ, a̍ pēēla̍ pɔ̍mbɔ̄la̍ŋ ndo̍. Kɛ̍ dɛ̄ndɛ̄la̍ ya̍a̍mɔ̍ɔ̍wa̍ ō pīlɛ̍ 
bɛ̍ɛ̍ wānā chi᷅ ni̍ŋ o̍ pēēla̍ŋ nda᷅ŋ chōo̍ le̍. Dɛ̄ndɛ̄la̍ kpāāyāla̍ bɛ̍ndūla̍ ku̍ā o̍ 
mɛ̄ŋnda̍ŋ chōo̍ la̍ŋ, ō pīlɛ̍ bɛ̍ɛ̍ wānā chi᷅ ni̍ŋ ndu̍ bālɔ̄ɔ̍ o̍ pēēla̍ŋ nda᷅ŋ chōo̍ le̍, 

22kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄, ndu̍ cho̍ Māsa̍ nāā ki̍a̍lāā īyāma̍a̍ ni̍. Mɛ̄lɛ̄ka̍ 
Ya̍a̍wɛ̄ɛ̄ cho̍ wāna̍ cho̍ na̍a̍ chīla̍ŋndo̍ ni̍. Ndu̍ cho̍ Māsa̍ nāā bɛ̍ndo̍o̍ ni̍. Ō chō na̍a̍ 
chīīndīāā. 

23Nya̍ wānāa̍ ku̍ā a̍ dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ wa̍, lā ya᷄ŋ ya̍ nīla̍ŋ. 
Yūe̍i̍ o̍ dɛ̄ndɛ̄la̍ nyāla̍ bɛ̄ndūla̍ŋ kpo̍u̍, ī chō ī tīīmbāā mi̍ ī wā ī lɛ̄ɛ̄ndāā le̍nde̍. Yɔ̄mīī 
vīlɛ̄i̍ cho̍ ī sīmīāā o̍ dɛ̄ndɛ̄la̍ŋ tɛ̄ɛ̄ŋ mī lā kīndū ndi̍ a̍ yūēī kēŋ nde̍, ī chō le̍nde̍ ī 
si̍mīāā, ō pīlɛ̍ bɛ̍ɛ̍ o̍ cho̍ o̍ ki̍ndāā le̍. Kōlāla̍ nɔ̍ mī lā wa̍ lā tūāndāā o̍ dɛ̄ndɛ̄la̍ŋ le̍ 
dɛ̄ndɛ̄la̍ŋ mālāa̍ le̍ kɔ̄la̍ŋ nda̍ŋ, ō pīlɛ̍ bɛ̍ɛ̍ cho̍ o̍ tu̍a̍ndāā le̍. Ndu̍yɛ̍, sūltā nyāla̍ 
bɛ̄ndūla̍ŋ kpo̍u̍, Mɛ̄lɛ̄ka̍ wānāā ndūa̍a̍ ā chō la̍ŋ hūnɔ̄ɔ̄ pīɔ̄ūvi̍āŋ. Sūltā nyāla̍ nda̍ 
chūā ni̍ŋ nda̍ŋ, lā wā ni̍ŋ ha̍a̍a̍ wānāā bɛ̄vɛ̍i̍ya̍a̍ cho̍ nda̍ tɛ̄ɛ̄ŋ nda̍ bɛ̍ɛ̍, ā chō nyɔ̄ɔ̍ŋ 
ŋ̍ nda̍a̍ŋ sɔ̄lā lēni᷄ŋ. 

24Ndu̍yɛ̍, Sa̍a̍yɔ̄ŋ kpo̍u̍, wāŋndo̍ bɛ̍ɛ̍ dīmi̍ ni̍ŋ māā nyɛ̄ wāā nu̍a̍ā ō chō ndu̍ nɛ̄ī le̍. 
O̍ ko̍ŋ kɔ̍ɔ̍lī, wānā o̍ wāna̍ cho̍ Sa̍a̍yɔ̄ŋ, Mɛ̄lɛ̄ka̍ chō nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋnda̍ŋ kpo̍u̍. 

Āīsa̍yā 34 

A̍ mɛɛ̄ ̍Mɛl̄ɛk̄a̍ chō ya̍a̍mɔɔ̍w̍a̍a̍ ndūa̍a̍ nyɛ ̄pālāa̍ tūsī chōo̍ yɛ ̍o̍kɔɔ̄ ̄
1Lā sɔ̄ɔ̄ŋgu̍u̍ kpɛ̍ɛ̍lūŋ, nya̍ wāŋnda̍ o̍ lɛ̄ŋnde̍ ni᷄ŋ kpo̍u̍ mī lā ya᷄ŋ nīla̍ŋ. Nya̍ wāŋnda̍ 
kpo̍u̍ lā ya᷄ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄. Chi̍e̍ēŋndo̍ kpo̍u̍, a̍ nyɛ̄ o̍ nyɛ̄ yōōmāa̍ cho̍ 
lēni᷄ŋ, lā tūe̍i̍ nyɛ᷅ cho̍ dīmi᷄ŋndo̍ wo̍. 

2Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ lɛ̄ŋnde̍ kpo̍u̍. Ndu̍yɛ̍ ō dɔ̄ɔ̄nu᷄ŋ vɛ̍lɛ̄ tu̍mbe̍ o̍ 
ka̍lā ka̍lā a̍ lɛ̄ŋīī kēŋ ya̍a̍mɔ̍ɔ̍wa̍a̍ ndāa̍. Ō chō nda̍ hūnɔ̄ɔ̄ tɛ̄ɛ̄mbūū vēllāa̍ vēllē 
kpo̍u̍. Ō chō nda̍ hūnɔ̄ɔ̄ mālɔ̄ɔ̄ ya̍a̍mɔ̍ɔ̍wa̍ o̍ bā mā dīu̍ nda̍. 

3Ndu̍yɛ̍ wānāā nda̍ dīū ni̍ŋ ki̍nɛ̍i̍ ya̍, ā sɔ̍lā ni̍ŋ chɔ᷅ o̍ chɔ̄ le̍, vīōūwɔ̄ɔ̍ nda̍ vīāū ni̍ŋ 
nda̍ ni̍. Kōo̍ma̍ ndāa̍ŋ mā wā ni̍ŋ kɔ᷅la̍ŋ kōŋgi̍la̍ŋ o̍ pēmbo᷄ŋ chōo̍. Dīāllūŋ ndāa̍ŋ ŋ̄ 
chō wā ŋ̄ mɛ̄līāā lɛ̄ŋ ŋ̄ sīōvɛ̍i̍yo̍ŋ, mī ŋ̄ fūlā chu᷅ŋ. 

4Nyɛ̄ o̍ nyɛ̍ cho̍ o̍ ha̍la̍a̍ ni̍ŋ cho̍o̍ cho̍o̍, pāa̍le̍ŋ ni̍, a̍ pāŋge̍i̍, a̍ lōo̍ŋ, ŋ̄ chō hūnɔ̄ɔ̄ 
tēŋga̍. Ha̍la̍a̍ chō hūnɔ̄ɔ̄ sīmbūlɔ᷄ŋ mɛ̄ɛ̍ nda̍ sīmbūl nu̍a̍ā yāu̍wo̍ yɛ̍. Mɛ̄ɛ̍ pēī ve̍sɛ̍i̍ 
mākīle̍pīi̍ye̍, ɔ̄ɔ̄ pēi̍ māfi̍kīi̍ye̍ ī dēlī nu̍a̍ā yɛ̍, le̍nde̍ lōo̍ŋ o̍ ha̍la̍a̍ ni᷄ŋ ŋ̍ wa᷅ ni̍ŋ de̍līo̍o̍ 
ni̍. 

5Mɛ̄lɛ̄ka̍ Ya̍a̍wɛ̄ɛ̄ o̍ bɛ̍ɛ̍ndi̍a̍a̍ mūɛ̄ī ndūɛ̍i̍ fāŋnde̍ chōo̍ cho̍o̍. Ō chō kāndɔ̄ɔ̄ wāŋnda̍ 
I̍dɔ̄m tɛ̄ɛ̄mbūūwo̍ a̍ ndi̍, wānāā o̍ chi̍i̍ ni᷅ŋ ha̍ā yāmɛ̍i̍ kīlūl le̍ nda̍ tɛ̄ɛ̄mbūūwo̍ wa̍. 

6Mūɛ̄ī fāŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, ī chō hūnɔ̄ɔ̄ dīūwɔ̄ɔ̄ wa᷅ŋ a̍ kōo̍ma̍ wāŋnda̍ chīe̍e̍ya̍. 
Chūɛ̄īmā wāŋndā chīe̍e̍ya̍ mā chō ndi̍ hūnɔ̄ɔ̄ kūmbɔ̄ɔ̄ kpo̍u̍. Mɛ̄ɛ̍ nda̍ dīū nu̍a̍ā sāā 
fɔ̍ŋndu̍a̍a̍ a̍ chūīŋnda̍ le̍ sa̍lāla̍ŋ sōlīo̍o̍ mī kōo̍ma̍ ndāa̍ŋ a̍ chūɛ̄īmā ndāa̍ŋ mā 
sūīīnu̍ŋ o̍ mūɛ̍i̍ kpo̍u̍ yɛ̍, le̍nde̍ mūɛ̍i̍ Mɛ̄lɛ̄kɛ̍i̍ ī wā ni̍ŋ ni̍. Bɔ̍si̍lūā chi̍e̍e̍, lo̍ŋ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ hūnɔ̄ɔ̄ sa̍lāa̍ ho̍ō sōlī ni̍. O̍ lɛ̍ŋndē I̍dɔ̄mnde̍ŋ nde᷅ŋ ni᷄ŋ o̍ di̍ū ni̍ŋ 
wa᷅ŋndā chīe̍e̍ya̍ dīū bɛ̄ndōo̍ ho̍ō ni̍. 

7Chi̍ya̍a̍ bɛ̍ndūa̍a̍ ā chō hūnɔ̄ɔ̄ pīɔ̍mndo̍ sɔ̄lā. Nāūwāā fɔ̍ŋndu̍a̍a̍, a̍ nāūwāā tōōyīāā 
kpāāyāā bɛ̄ndūa̍a̍, ā chō hūnɔ̄ɔ̄ wu᷄. Kōo̍ma̍ ndāa̍ŋ mā chō lākɔ̄ kōŋgi̍la̍ŋ, mī mā 
pɔ̄ɔ̄li̍a̍a̍ lɛ̄ŋnde̍ŋ. Chūɛ̄īmā ndāa̍ŋ mā pɔ̄ɔ̄li̍a̍a̍ ni̍ŋ chu̍ndo̍o̍ lɛ̄ŋ. 

8Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ pāa̍le̍ o̍ mi̍ŋgūl ni̍ŋ ya̍a̍mɔ̍ɔ̍wa̍a̍ wānāā 
ndūa̍a̍ māa̍ le̍ŋ. Ō hɛ̄li̍ wɔ̄sī o̍ mi̍ŋgūl ni̍ŋ ya̍a̍mɔ̍ɔ̍wa̍ māa̍, le̍ nyɛ̄ nda̍ tōsa̍ a̍ Sa̍a̍yɔ̄ŋ 
ndo̍. 

9Pēēla̍ŋ I̍dɔ̄m la̍ cho̍ sīmnɔ᷄ŋ ko̍ōtɛ̍ī, mī pūūlōo̍ I̍dɔ̄m o̍ si̍mnu᷄ŋ po̍u̍tā īhɛ᷄l. Ndu̍yɛ̍ 
lɛ̄ŋndē I̍dɔ̄mnde̍ŋ kpo̍u̍, lē wā ni̍ŋ sa̍nde̍i̍ mɛ̄ɛ̍ kōtɛ̍īyo̍ ō sāndū nu̍a̍ā yɛ̍. 

10Le̍ īdīi̍ a̍ īchɔ̄l, lē wā ni̍ŋ sa̍nde̍i̍, lē nyu᷅m te̍. Ku᷄mnde̍ wā ni̍ŋ chɔ̍nɔ᷄ŋndo̍ I̍dɔ̄m 
mī ī hēl cho̍o̍ cho̍o̍ le̍ fɛ̍ɛ̍ŋ a̍ fɛ̍ɛ̍ŋ. Lɛ̄ŋndē I̍dɔ̄mnde̍ŋ lē chō tāmbu̍, mī lē lo̍ fo̍ndō, 
le̍ wɔ̄sīlā fāŋgā fa̍ŋgā. Wānā o̍ wānā nɔ̍lā ni̍ŋ mbō kēēku̍ lɛ̄ o̍ lɛ̄ŋndē I̍dɔ̄mnde̍ŋ 
ni᷄ŋ te̍. 

11Lē chō hūnɔ̄ɔ̄ sīmnɔ᷄ŋ fo̍ndāŋ hu̍a̍a̍ a̍ sɛ̄īya̍ ā wā wo̍. Lo̍ŋ hu̍a̍a̍ bɛ̄ndūa̍a̍ a̍ 
bāsa̍bāsa̍kūēndi̍a̍a̍ ā wānūŋ ni̍ŋ ni̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī lɛ̄ŋndē 
I̍dɔ̄mnde̍ŋ lē tāmbu̍ mī lē sīmnu᷄ŋ mɛ̄ɛ̍ lɛ̄ŋndē vēsɛ̍i̍le̍ bɛ̍ndūle̍ŋ lē wā nu̍a̍ā yɛ̍. 

12Wāŋnda̍ vēēlū ni̍ŋ lɛ᷅ŋndē I̍dɔ̄mnde̍ŋ āā, “Lɛ̄ŋnde̍ nɔ̍ le̍ma̍sā le̍ le̍ŋ.” Wāŋ 
bɛ̄ndūāā lēlɛ̄ŋnda̍ kpo̍u̍, ā chō hūnɔ̄ɔ̄ chūū. 

13Fo̍ndāŋndā kālā ka̍lālā nda̍ tāŋgu̍l le̍ nda̍ māndāa̍ la̍ŋ, lā chō hūnɔ̄ɔ̄ sīmnɔ᷄ŋ 
fo̍ndāŋndā ŋ̄yɔ̄. Chi̍e̍e̍ŋ lāsāāsāŋ bɛ̄ndo᷄ŋ ŋ̄ chō hūnɔ̄ɔ̄ sīmnɔ᷄ŋ yo̍ndōla̍ŋ kpo̍so̍ŋ. 

Ŋ̄ chō hūnɔ̄ɔ̄ sīmnɔ᷄ŋ fo̍ndāŋndā tūŋāā yōndūa̍a̍ a̍ hu̍a̍a̍ bɛ̄ndūa̍a̍ ā kūā hi̍ni̍ŋnda̍ŋ 
nda̍ŋ. 

14Lo̍ŋ vīsīāā yōndūa̍a̍, a̍ tūŋāā yōndūa̍a̍ ā wa̍ ni̍ŋ bɔ̍ɔ̄ŋi̍āŋndo̍ ni̍. Lo̍ŋ chūīŋāā 
yōndūa̍a̍ ā wa̍ ni̍ŋ ve̍ēla᷅ŋndo̍ ni̍. Nyi̍nāa̍ ba̍lū i̍chɔ᷅l la̍, lo̍ŋ nda̍ kūā ni̍ŋ na̍a̍ pɛ̍ŋgīa̍a̍ 
nūūwāa̍ ni̍. 

15Hu̍a̍a̍ ā tāŋgūl ni̍ŋ wa̍a̍ŋnde̍ lo̍ŋ, mā dɔ̄ū pēlta̍ŋ mā tɛ̄ɛ̄ndu̍u̍, ndu̍yɛ̍ mā mānda̍ 
chūāūwāā ndāā ka̍ŋ lo̍ŋ. Yi̍bɛ̍i̍ya̍ ā wā ni̍ŋ chūūŋgi̍āŋndo̍ lo̍ŋ, ā lāāndūa̍a̍ a̍ ā 
pīāāndūa̍a̍. 

16Lā mɛ̄ɛ̄nda̍ŋ ndɔ̍ o̍ yāu̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ mī lā chē mɛ̄ɛ̍ i̍ cho̍ ī pōōnyīāā 
lo̍ŋ yɛ̍. Ī chō ī pōōnyīāā lo̍ŋ āā, “Nyāā yōōmāa̍ ha̍ā ki̍nɛ̍i̍, ō pīlɛ̍ bɛ̍ɛ̍ ō fe̍ŋāŋ le̍cho̍ō 
le̍. Ō pīlɛ̍ bɛ̍ɛ̍ ō ve᷅ ni̍ŋ ndu̍ pīlɛ̍, mbō kɛ̄ɛ̍ wā ō pīāāndōo̍ a̍ ō lāāndōo̍ le̍. Mɛ̄lɛ̄ka̍ 
Ya̍a̍wɛ̄ɛ̄ pi̍la̍ di̍mi̍ ni̍ māā he̍ī ī nɔ̄ mī ī yɔ̄nu̍ŋ nu̍a̍ā. Nyi̍nā ndɔ̄ɔ̍ cho̍ nyāā yōōmāa̍ 
ha̍ā chūūŋgīāā nāa̍ pi᷅lɛ̍ ni̍.” 

17Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ nda̍ lɛ̄ŋnde̍ŋ pīɔ̄ū pīɔ̄ū, mbo̍ kē nda̍ fo̍ndāŋnda̍ŋ kpɛ̍ kpɛ̍. 
Ndu̍yɛ̍ ā wa̍ ni̍ŋ ndo̍ŋ le̍ wɔ̄sīlā fāŋgā fa̍ŋgā. Le̍ nda̍ lɛ̄ŋnde̍ŋ nde᷅ŋ le̍ wā ni̍ŋ le̍ fɛ̍ɛ̍ŋ 
a̍ fɛ̍ɛ̍ŋ ni̍. 

Āīsa̍yā 35 

A̍ nɛī̄ bɛn̍dū Dīāndāa̍ o̍kɔɔ̄ ̄
1Lɛ̄ŋndē po̍lte̍ŋ lē dūāūnūŋ ni̍ŋ nya̍a̍le̍, ndu̍yɛ̍ mī bīltā pe̍e̍ŋge̍la̍ŋ lā vīl lēcho̍ō mī 
lā sōli̍ pe̍e̍ŋge̍la̍ŋ. 

2Lɛ̄ŋndē po̍lte̍ŋ lē chō nya̍a̍le̍ dɔ̍u̍nɔ᷄ŋ, ndu̍yɛ̍ lē lō ni̍ŋ ko̍ bɛ̍ɛ̍ mī lē sōli̍ chōnde̍i̍ a̍ 
kɔ̄l kɛ̄ndɛ̄ bɛ̄ndōo̍. Lē chō hūnɔ̄ɔ̄ yɔ̄nɔ᷄ŋ mɛ̄ɛ̍ pēmbūŋ Le̍ba̍nɔ̄ŋndo̍ŋ ŋ̄ chō nu̍a̍ā yɛ̍, 
a̍ nāŋɔ̄ɔ̍. Mɛ̄ɛ̍ lɛ̄ŋnde̍ŋ o̍ Pēmbīī Ka̍mɛ̄lve̍ chōo̍, a̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ 
Si̍a̍lɔ̄ŋ, I̍ chō nu̍a̍ā lɛ̄ŋīī tɔ̄lɔ̄ɔ̄la̍ŋ lā nāŋ nde̍ yɛ̍, le̍nde̍ le̍ wa᷅ ni̍ŋ ni̍. Wānā o̍ wānā 
cho̍ hūnɔ̄ɔ̄ chɔ̄ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāna̍ lēbɛ̄ɛ̄ bɛ̍ndū yɛ̍, ndu̍yɛ̍ ā chō 
hūnɔ̄ɔ̄ chɔ̄ mɛ̄ɛ̍ Mɛ̄lɛ̄ka̍ nāa̍ ō chō wāna̍ kpāāyā bɛ̍ndū yɛ̍. 

3Lā māla̍ wa̍nāa̍ nɔ̍ kpa̍a̍yā o̍ kpāāyā le̍ wa̍, mī lā lūe̍i̍ nda̍ yōōmūa̍ŋ. Wānāa̍ nɔ̍ 
dīāllūŋ kālā le̍ wa̍, lā māla̍ nda̍ mī lā tōsa̍ mā si᷄m yi̍. 

4Lā dīmu̍l wa̍nāa̍ nɔ̍ kɔ̄ltā īsīōōŋnda̍ŋ nda̍ āā, “Lā sīmu̍l kɔ᷅lta̍ŋ, lā yɔ᷅ŋ ndɛ̄ īsīōōŋ 
te̍. Mɛ̄lɛ̄ka̍ nyāa̍ ō chō hūnɔ̄ɔ̄ mbō hu᷄ŋ pi̍ŋī nya̍. 

Ō chō hūnɔ̄ɔ̄ mbō hu᷄ŋ mi̍ŋgūl ya̍a̍mɔ̍ɔ̍wa̍a̍ nyāa̍ māa̍. 

Ō chō tōsā mā hu᷄ŋ sɔ̍lā dɛ̍nɛ̍ pa̍lāa̍ le̍ nyɛ̄ nda̍ tōsa̍ wo̍.” 

5O̍ ko̍ŋ, wānāa̍ cho̍ ā sūmɛ̍i̍ya̍ ā chō hūnɔ̄ɔ̄ chɔ̄, ndu̍yɛ̍ mī wānāā nīlā bāŋu̍lɛ̍i̍ya̍ ā 
nɔ̄la̍ mā tūēī. 

6Wānāā bɛ̄vɛ̍i̍ya̍ chō chɔ̄nɔ᷄ŋ o̍ pēlūŋ ndāa̍ŋ chōo̍ mā hūūlu̍, mā yē, O̍ ko̍ŋ kɔ̍ɔ̍lī, mī 
bo̍bu̍a̍a̍ ā so̍ō mā sōli̍ chōndo̍ŋ a̍ nya̍a̍lo̍o̍. Mɛ̄ŋnda̍ŋ mā chō hūnɔ̄ɔ̄ pīɔ̄l lɛ̄ŋ, o̍ 
lɛ̄ŋndē po̍lte̍ŋ ni᷄ŋ, mī mā sīmnu᷄ŋ pe̍ēla̍ pɔ̍mbɔ̄la̍ŋ. 

7Lɛ̄ŋndē po̍lte̍ tu̍ūlē bɛ̍ndūle̍ŋ lē chō hūnɔ̄ɔ̄ sīmnɔ᷄ŋ fo̍ndāŋ so̍o̍ŋnda̍ māmɛ̄ŋ. 
Lɛ̄ŋndē vēsɛ̍i̍le̍ bɛ̍ndūle̍ŋ lē chō hūnɔ̄ɔ̄ sīmnɔ᷄ŋ fo̍ndāŋ pēēla̍ pɔ̍mbɔ̄la̍ŋ lā wā lā 
ti̍u̍wāā wo̍. Fo̍ndāŋ vēsɛ̍i̍ bɛ̍ndōo̍, nāa̍ tūŋāā yōndūa̍a̍ ā wānu̍ŋ nda̍, ō chō hūnɔ̄ɔ̄ 
sīmnɔ᷄ŋ mɛ̄ɛ̍ hūŋndo̍ ō wā nu̍a̍ā yɛ̍, 

ō chō sīmnɔ᷄ŋ fo̍ndāŋ bīllo̍ a̍ pɔ̄mbīa̍ŋ mā wūl lo̍. 

8Ndu̍yɛ̍ nɛ̄ī bɛ̍ndōo̍ ō wā ni̍ŋ o̍ fo̍ndāa̍ ho̍ō. Nɛ̄ī Bɛ̍ndōo̍ ho̍ō ā vēēlū ndu̍ ni̍ŋ āā, 
“Nɛ̄ī Di̍a̍ndāa̍ Mɛ̄lɛ̄ka̍a̍.” Ndu̍yɛ̍ nɛ̄īyo̍ ho̍ō wānāa̍ cho̍ a̍ di̍a̍ndāā Mɛ̄lɛ̄ka̍ o̍ hɔ̄l te̍ 
wa̍ ki̍nɛ̍i̍, ā ku̍ē le̍cho̍ō le̍. Ā yɔ᷄ŋ bɛ̍ɛ̍ āā dīɔ̄mnda̍ ni̍, tē ā kūɛ̄ o̍ nɛ̄ī yo̍ ho̍ō pɛ̍, ā 
la̍a̍sīāŋ te̍. 

9Kpɔ̍kūŋnda̍ ni̍, a̍ vīsīāā bīyāā wɔ̄ɔ̍ŋāā chēle̍ŋnda̍, ā ve᷅ ni̍ŋ o̍ nɛ̄īyo̍ ho̍ō le̍. Wānāā 
Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ wa̍, nda̍ ko̍ni̍ ke̍e̍kū ni̍ŋ a̍ nɛ̄īyo̍ ho̍ō ni̍. 

10Wānāā Mɛ̄lɛ̄ka̍ Ya̍a̍wɛ̄ɛ̄ o̍ ba̍ŋa̍ wa̍, nda̍ ke̍e̍kū ni̍ŋ o̍ nɛ̄īyo̍ ho̍ō ni̍, mā mīīŋgu̍ o̍ 
nda̍lo̍. Wāŋnda̍ ha̍ā ā lūɛ̄ī ni̍ŋ Chūlu̍sɛ̄lɛ̄m a̍ chōndu̍ŋ nya̍a̍lo̍ŋ, ndu̍yɛ̍ mā wa̍ a̍ kɔ̄l 
kɛ̄ndɛ̄. Ndu̍yɛ̍ kɔ̄l ndā kɛ̍ndɔ̄ɔ̍ ō wā ni̍ŋ le̍ fɛ̍ɛ̍ŋ a̍ fɛ̍ɛ̍ŋ. Ā dūāūnūŋ ni̍ŋ nya̍a̍le̍, ndu̍yɛ̍ 
mā wa̍ a̍ kɔ̄l kɛ̄ndɛ̄ ta̍u̍ ta̍u̍. Kɔ̄l ndā ta̍mbɛ̍i̍yo̍, a̍ mɔ̍nɛ̍i̍ cho̍ o̍ kɔ̄ltā ndāle̍ŋ ni᷄ŋ nde̍, 
ī chō hūnɔ̄ɔ̄ chūwɔ̄ɔ̄. 

Āīsa̍yā 36 

Āsii̍l̍īāŋnda̍ ā kɔŋ̄gɔl̍a̍ŋ wa᷅ŋnda̍ Chūlu̍sɛl̄ɛm̄ 
(Māsāā Bɛ̍ndūāā Di̍i̍ŋ Ndūa̍a̍ 18:13-27; Ko̍lo̍ni̍kō Di̍i̍ŋ Ndɔ̄ɔ̍ 32:1-19) 

1Wɔ̄sī Māsā Bɛ̍ndōo̍ Hɛ̄sɛ̄ki̍yā o̍ wa̍ Chu̍dā wo̍ ō chīŋa̍ wɔ̄sīla̍ŋ tɔ̍ a̍ lā hīɔ̍ɔ̍lu̍ o̍ 
lēmāsā Chu̍dā wo̍, mi̍ Māsāa̍ Sɛ̄nāchɛ̍lu̍i̍bī, o̍ wa̍ Āsi̍i̍līāā wo̍, ō chūā pūa̍a̍ ndūa̍a̍ 
chɔ̄ūwa̍ ma̍ kɔ̍ chi᷅ŋa̍la᷅ŋ chi̍e̍e̍ŋ nɔ̍ sāāsāla̍ ka̍lā ka̍lālā bɛ̄ndūla̍ŋ lā bālāā o̍ lɛ̄ŋndē 
Chu̍dāle̍ŋ ni᷄ŋ ndo̍ŋ a̍ sɔ̍ŋgɔ̍ɔ̍, ndu̍yɛ̍ ma̍ bīī mu̍ŋ kpo̍u̍. 

2O̍ ko̍ŋ kɔ̍ɔ̍lī, mi̍ māsā bɛ̍ndōo̍ Āsi̍i̍līāā o̍ vi̍ām wānā bɛ̍ndū pūa̍a̍ ndūa̍a̍ chɔ̄ūwa̍, a̍ 
pūa̍a̍ chɔ̄ūwa̍ ku̍ndā bɛ̄ndōo̍, chɔ̄nɔ᷄ŋndo̍ La̍ki̍sī chi̍e̍e̍, le̍ mā kūɛ̄ Chūlu̍sɛ̄lɛ̄m, nāa̍ 
Māsā Bɛ̍ndōo̍ Hɛ̄sɛ̄ki̍yā chu̍a̍. Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, ma̍ chūā nɛ̄ī bɛ̍ndu̍ 
ku̍ɛ̄ o̍ fo̍ndā tōōsīāā lākōlāa̍ wo̍, ma̍ sīm lo̍ŋ. Ku̍a̍tɛ̄i̍ nda̍ tōū o̍ nɛ̄ī ko̍ŋ mī mɛ̄ŋnda̍ŋ 
mā chāŋ o̍ pīo̍o̍ mālūāŋ mī mā kēēkū lo̍ŋ ndo̍, o̍ ku̍a̍tɛ̄i̍ ko̍ŋ īkɛ̄i̍ nda̍ si᷄m ni̍. 

3Mi̍ Māsāa̍ Hɛ̄sɛ̄ki̍yā, o̍ lo᷅ o̍ ko̍ŋ mbo̍ vīām lāŋgba̍ā ndūāā ka᷅lla̍ ā yāa̍, Īlīa̍a̍kīm, po̍ 
Hɛ̄līka̍yā wo̍, o̍ wa̍ chīɛ̄ī lēmāsāa̍ bōlle̍ŋ ndo̍, a̍ Si̍ɛ̍bi̍nā, wānā po̍o̍nyīa̍a̍ o̍ tōŋgo̍ 
kɔ̍ɔ̍sɔ̍ɔ̍ ni᷄ŋ, a̍ Cho̍wāā, po̍ A̍sa̍fī wo̍, wāna̍ ndu̍ o̍o̍ ma̍ndā sɔ̍ɔ̍ŋ lēlɛ̄ŋndo̍ŋ ndo̍, le̍ 
mā kōma̍l pūa̍a̍ chɔ̄ūwa̍ Āsi̍i̍līāā. 

4O̍ ko̍ŋ kɔ̍ɔ̍lī, mi̍ bōllē pūa̍a̍ chɔ̄ūwāā Māsāa̍ Āsi̍i̍līāā o̍ ve᷅m nda̍ ō dīmūl pūa̍a̍ 
Māsāa̍ Hɛ̄sɛ̄ki̍yā o̍ ve᷅m ha̍ā wa̍ āā, “Lā kɔ̍ di̍mūl Hɛ̄sɛ̄ki̍yā māā nyɛ̄ Māsāa̍ Āsi̍i̍līāā 

o̍ di̍mi̍ wo̍ ndu̍ cho̍ ho̍ō ni̍. Ō dīmi̍ āā, ‘Hɛ̄sɛ̄ki̍yā, ō yɛ̄ɛ̍nɛ̍ ŋ̄ tīīnda̍ŋ yɛ̍, ma̍ kīālū 
yōŋgā wa̍ā nu̍a̍ā? 

5Ā nɔ̄ o̍ kɔ̄l māā sōndō bɛ̄ndo̍o̍ ndu̍ cho̍ tāāsi̍o̍o̍ nɔ̄ɔ̍ a̍ kpāāyāa̍ le̍ chɔ̄ūwo̍ ni̍? Ō 
nɛ̄ɛ̍nɛ̍ ŋ̄ tīīnda̍ŋ yɛ̍ māā ō nɔ̄lā mbō māla̍ nu̍m, mā si̍mu̍l Āsi̍i̍līāŋnda̍ mā fu̍la̍ nda̍ 
o̍ bā bɛ̄ŋgu̍? 

6Bāā I̍chi̍pi̍ ŋ̄ tīīnda̍ŋ le̍ nya̍ mālāa̍ ni̍? Lēlɛ̄ŋ o̍ lēlɛ᷄ŋ le̍ dɔ̍ū tīīnda᷄ŋndo̍ o̍ Māsāa̍ 
I̍chi̍pī ni̍ŋ le̍ ndu̍ mālāa̍ sɔ̄lāa̍ o̍ bā pɛ̍, lɛ̄ŋndē lēŋ lē hūīnu̍ŋ, fo̍ndōle̍, mɛ̄ɛ̍ wāŋndo̍ 
ō lō nu̍a̍ā kɔ̄la̍ŋ a̍ tīnda̍a̍ mī tīnda̍ ko̍ŋ ō yo᷄m ndu̍ o̍ bā mbō tɛ̄nda̍ ndu̍ bāa̍ yɛ̍, 
le̍nde̍ Māsāa̍ I̍chi̍pī o̍ cho̍ ni̍. Ō cho̍ wāna̍ wānā dɔ̍ū tīīnda᷄ŋ o̍ ndu̍ ni̍ŋ le̍ nu̍m mālā 
le̍.’ ” 

7Mi̍ bōllē pūa̍a̍ chɔ̄ūwa̍ Āsi̍i̍līāā o̍ hi̍a̍ū lāchī a̍ sūɛ̍i̍, mbo̍ dīmī āā, “Yālāā nya̍ dīmūl 
la̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ nyāa̍ wo̍ māā ndu̍ nya̍ tīīnda̍ŋ le̍ nya̍ mālāa̍ 
ni̍, mɛ̄ɛ̍ lā hūīnu̍ŋ vɛ̍lɛ̄, kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ ko̍ŋ, sōōlu̍u̍la̍ ndɔ̄la̍ŋ a̍ 
ma̍āŋndā ndɔ̄la̍ŋ, la̍ŋ Hɛ̄sɛ̄ki̍yā o̍ tɛ̍ɛ̍mbu̍u̍ ni̍, mbo̍ dīmūl wāŋnda̍ Chu̍dā, ā 
wāŋnda̍ Chūlu̍sɛ̄lɛ̄m, māā o̍ ma̍āŋndo̍ Chūlu̍sɛ̄lɛ̄m ndu̍ pīlɛ̍ kpe̍ nda̍ nda̍ nɔ̄ ni᷅ŋ ni̍ 
mā sōōlu̍u̍. 

8I̍ si̍m mi̍ ki̍a̍lū nya̍ īchīɛ̍ɛ̍ le̍ māsānɔ̍ nūu̍, Māsāa̍ Āsi̍i̍līāā. O̍ lɛ̄ŋndē I̍sɔ̄lūɛ̍i̍le̍ŋ ni᷄ŋ 
ki̍nɛ̍i̍, te̍ lā nɔ̄ pɛ̍ pu̍a̍a̍ chɔ̄ūwa̍ sɔ̍ŋgā o̍ su̍a̍ā chōo̍ wa̍ wāa̍la̍ŋ lā tīɔ̍ɔ̍ŋ, I̍ nɔ̍lā mī ke̍ 
pūa̍a̍ chɔ̄ūwāā ka̍ŋ su̍a̍ā chɔ̄ūwa̍ wāa̍la̍ŋ lā tīɔ̍ɔ̍ŋ. 

9Ā yɔ̍ŋ bɛ̍ɛ̍ mī lā chūūŋgi̍a̍a̍ pūa̍a̍ nyāa̍ chɔ̄ūwa̍ kpo̍u̍ na̍a̍ pi᷅lɛ̍, ku̍ndā pūa̍a̍ 
chɔ̄ūwāā māsānɔ̍ nūu̍, o̍ nɔ̍ bɛ̍ɛ̍ kpa̍a̍yā le̍ wo̍, lā nɔ̍lā mī lā sīmu̍l ndu̍, mī lā yēm 
ndu̍ le̍. Māsāa̍ I̍chi̍pī o̍ ke̍ nya̍ bɛ̍ɛ̍ nyɛ̍lā su̍a̍a̍ ā nāŋ nda̍ŋ, o̍ ko̍ŋ kɔ̍ɔ̍lī, mbō ke̍ nya̍ 
pūa̍a̍ chɔ̄ūwāa̍ sɔ̍ŋgā o̍ su̍a̍a̍ chōo̍ wa̍, lā nɔ̍lā mī lā yēm ku̍ndā pūa̍a̍ chɔ̄ūwa̍ nāa̍ 
nɔ̍ ko̍ŋ kpa̍a̍yā le̍ wo̍ le̍. 

10Yīya᷄ŋ nyāa̍ cho̍ ni̍ māā a̍ kpāāya̍ nāa̍ na̍a̍ pi̍la̍a̍ na̍a̍ ŋ̄ hu᷄ŋ de᷅l lɛ̄ŋndē nyāle̍ŋ chōo̍ 
ni̍, mi̍ ŋ̄ tɛ̄ɛ̄mbu̍u̍ le̍ŋ, māā ō cho̍ Mɛ̄lɛ̄ka̍ Ya̍a̍wɛ̄ɛ̄ le̍ o̍ ke̍ na̍a̍ kpāāyā ko̍ŋ te̍? Lā 
sīna̍ pɛ̍ŋgu̍ māā Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ ve᷅m na̍a̍ ni̍, le̍ mī ŋ̄ hu᷄ŋ de᷅l lɛ̄ŋndē 
nyāle̍ŋ chōo̍ mī ŋ̄ tɛ̄ɛ̄mbu̍u̍ le̍ŋ.” 

11O̍ ko̍ŋ, mi̍ Īlīa̍a̍kīm, a̍ Si̍ɛ̍bi̍nā a̍ Cho̍wāā, a̍ di̍mūl bōllē pūa̍a̍ chɔ̄ūwa̍ Āsi̍i̍līāā āā, 
“Yāndi̍i̍ fāllo̍, so̍o̍ nāa̍ na̍a̍ chūā o̍ Ālu̍a̍ma̍i̍kīi̍ye̍ ni᷄ŋ. Na̍a̍ bɛ̍ɛ̍ ŋ̄ tūɛ̄ī A̍lu̍a̍ma̍i̍kīi̍ye̍. 
Su̍a̍ā o̍ Hi̍būlūi̍ye̍ ni᷄ŋ te̍, yɔ̄ŋi̍ wānāa̍ cho̍ o̍ sāāsa̍ chi̍o̍o̍ chōo̍ wa̍ kpo̍u̍ ā tūe̍i̍ nyɛ᷅ ŋ̄ 
chō dīmīo̍o̍ wo̍.” 

12Kɛ̍ mi̍ bōllē pūa̍a̍ chɔ̄ūwa̍ Āsi̍i̍līāā o̍ di̍mūl nda̍ āā, “Yīya᷄ŋ nyāa̍ cho̍ ni̍, māā nya̍ 
cho̍ ha̍ā na̍nu᷄ŋ nda̍ a̍ māsā nyāa̍, māā o̍ nya̍lo̍ ko̍ni̍ māsāa̍ ō vēm na̍a̍ ni̍ le̍ mī ŋ̄ 
hu᷄ŋ di̍mūl nya̍ dīōmnda̍ŋ nda̍ŋ? Ō cho̍ ko̍ o̍ nya̍lo̍ le̍ o̍ ve᷅m na̍a̍ le̍. Nya̍ ni̍, a̍ wānāa̍ 
cha̍l ha̍ā o̍ sāāsāa̍ chōo̍ wa̍, o̍ nya̍lo̍ kpo̍u̍ o̍ ve᷅m na̍a̍ ni̍ le̍ mī ŋ̄ hu᷄ŋ di̍mūl nya̍ 
dīōmnda̍ŋ nda᷅ŋ, mī wānā o̍ wānā fe̍e̍ o̍ tu̍e̍ī. Wānāa̍ cha̍l ka̍ŋ o̍ sāāsāa̍ chōo̍ wa̍ ni̍, 
nya̍ ni̍, te̍le̍ŋ cho̍ fūūlūū nya̍ kpo̍u̍ mī lā hu᷄ŋ di̍ō pōōlā nyāla̍ŋ, o̍ ko̍ŋ kɔ̍ɔ̍lī, mī lā 
ko᷄l tūīīli̍mā nyāa̍ŋ.” 

13O̍ ko̍ŋ kɔ̍ɔ̍lī, mi̍ bōllē pūa̍a̍ chɔ̄ūwa̍ Āsi̍i̍līāā o̍ cha̍ŋ i̍si̍si̍, mbo̍ vēēlū wānāa̍ wa̍ o̍ 
sāāsa̍ chi̍o̍o̍ chōo̍ wa̍ chōo̍ cho̍o̍ o̍ Hi̍būlūi̍ye̍ ni᷄ŋ. Mbo̍ dīmūl nda̍ māā, lā ya᷄ŋ ni᷅la̍ŋ 
mī lā tūēī nyɛ̄ māsā bɛ̍ndōo̍ kpo̍u̍, o̍ cho̍ māsāa̍ le̍ Āsi̍i̍līāā wo̍ ō dīmi̍ wo̍. 

14Māsāa̍ Āsi̍i̍līāā o̍ di̍mi̍ māā, lā chɛ᷅l mī Māsāa̍ Hɛ̄sɛ̄ki̍yā o̍ hu̍i̍ nya̍ le̍. Hɛ̄sɛ̄ki̍yā o̍ 
nɔ̍lā mbō pīŋi̍ nya̍ mbō sōli̍ nya̍ ya̍ o̍ bā le̍. 

15Ō dīmu̍l nya̍ bɛ̍ɛ̍ māā, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ chīīndīāā, māā ō cho̍ chɛ̍lɔ̄ɔ̄ mī 
Māsāa̍ Āsi̍i̍līāā o̍ hu̍ŋ bi̍ī chi̍o̍o̍ ho̍ō le̍, lā la̍a̍la᷄ŋ a̍ nyɛ̄ o̍ di̍mi̍ wo̍ mī lā tīīnda̍ŋ 
Mɛ̄lɛ̄ka̍ Ya̍a̍wɛ̄ɛ̄ māā ō chō nya̍ chīīndīāā le̍. 

16Nyɛ̄ o̍ nyɛ̄ Hɛ̄sɛ̄ki̍yā o̍ di̍mu̍l nya̍, lā ya᷅ŋ ndu̍ lānī le̍. Nyɛ̄ Māsāa̍ Āsi̍i̍līāā o̍ di̍mi̍ 
wo̍ ndu̍ cho̍ ho̍ō ni̍. Ō dīmi̍ māā, lā to̍sa̍ chɛ᷅la᷅ŋ kɔ̄l nyūlōo̍ a̍ ya̍, mī lā fūla̍ mī lā 
hu᷄ŋ yɔ̍ŋgu᷄ŋ o̍ ya̍lo̍. Tē lā chɛ᷄l pɛ̍ mī lā yɔ̄ŋgu᷄ŋ o̍ ya̍lo̍, I̍ cho̍ nya̍ mālɔ̄ɔ̄ mī wānā o̍ 
wānā o̍ de᷅ kpe̍le̍ ndɔ̍ mākīle̍pīi̍yo̍ a̍ kpe̍le̍ ndɔ̍ māfi̍kīi̍yo̍ tɔ̄nɔ̄, o̍ ko̍ŋ kɔ̍ɔ̍lī, so̍o̍ŋnda̍ 
nyāla̍ māmɛ̄ŋndā nya̍ tōū lāŋ, mī lā ko᷄l so̍o̍ŋnda̍ la̍ŋ. Lā lō ni̍ŋ lɛ̍ŋndē nyāle̍ŋ tɔ̄nɔ̄ɔ̍ 
dīo̍, 

17ha̍a̍a̍ mbō lo̍ o̍ ko̍ŋ mī hu̍ŋ kɔ᷅ a̍ nya̍ o̍ lɛ̄ŋndē chēle̍ŋ ni᷄ŋ, lɛ̄ŋnde̍ ve̍la᷅ŋ na̍ŋɔ̄ɔ̍ a̍ 
lɛ̄ŋndē nyāle̍ŋ nde̍ŋ, lɛ̄ŋnde̍ nɔ̍ chīɔ̍ɔ̍ŋ le̍ nya̍ nyɛ̄ dīa̍a̍ kīo̍o̍, a̍ kpe̍le̍la̍ mākīle̍pīi̍la̍ŋ 
le̍ nya̍ mūɛ̄īmā sɛ̄nɛ̄īya̍ kīo̍o̍ le̍ŋ. 

18“Nyɛ̄ o̍ nyɛ̄ Hɛ̄sɛ̄ki̍yā o̍ di̍mu̍l nya̍, lā ya᷅ŋ ndu̍ lānī le̍, fo̍ndōle̍ hūīyo̍ ko̍ni̍ o̍ cho̍ 
nya̍ ni̍, mbo̍ wā nya̍ chōōla̍ŋ dīmūllo̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ chīīndīāā. 
Lɛ̄ŋīi̍ ba̍lu̍ nya̍ he̍ī ve̍ ki̍nɛ̍i̍, lā chɔ᷄m ndɔ̍ ya̍ lɛ̄ŋndē mɛ̄lɛ̄ka̍ ndāa̍ ō chīīndi̍a̍a̍ ni᷅ŋ, 
mbo̍ sōlī nda̍ māsāa̍ Āsi̍i̍līāā o̍ bā le̍ŋ. Lɛ̄ŋndē lēŋ lē cho̍ le̍. 

19Wāŋnda̍ Ha̍ma̍tī chi̍e̍e̍ ni̍, a̍ wāŋnda̍ A̍pa̍a̍dī chi̍e̍e̍, ō yɛ̄ɛ̍nɛ̍ yɔ̍nu̍ŋ yɛ̍ a̍ mɛ̄lɛ̄ka̍a̍ 
ndāa̍ bōōndi̍i̍ ya̍ I̍ ye᷅m chi̍e̍e̍ŋ ndāa̍ŋ mūu̍ŋ ndo̍ŋ mu᷅ŋ nde̍? Wāŋnda̍ Sɛ̄fa̍a̍vēm 
chi̍e̍e̍ kūɛ̍ɛ̍nɛ̍ mɛ̄lɛ̄ka̍a̍ ndāa̍ ā chō yɛ̄ hāū? Ō nɛ̄ɛ̍nɛ̍ nɔ̍la̍ yɛ̄ mbo̍ chīīndīāā 
Sāme̍e̍līāā, mbō sōlī ndu̍ ya̍ o̍ bā? 

20Mɛ̄lɛ̄ka̍a̍ cho̍ o̍ lɛ̄ŋīī yɛ̍ yɛ̍ ya̍ I̍ ye᷅m nde̍ ni᷄ŋ nda̍ ki̍nɛ̍i̍, lā chɔ᷄m ndɔ̍ ya̍ lɛ̄ŋnde̍ŋ lē 
pīlɛ̍ kpe̍, lē mɛ̄lɛ̄ka̍ ndāa̍ ō nɔ̄la̍ mbo̍ chīīndīāā nda̍ ya̍ o̍ bā le̍ŋ, tē lē chō pɛ̍. Mɛ̄ɛ̍ 
ɔ̍ɔ̄ le̍ sa̍bū nya̍ tīīndāŋ Mɛ̄lɛ̄ka̍ Ya̍a̍wɛ̄ɛ̄ māā ō chō Chūlu̍sɛ̄lɛ̄m chīīndīāā mbō sōli̍ 
ndu̍ ya̍ o̍ bā wo̍?” 

21Kɛ̍ wānā o̍ wānā o̍ mu̍li̍ ndu̍ dīōm te̍, nda̍ kpo̍u̍ ma̍ mēī do̍ŋ ndo̍ŋ, fo̍ndōle̍, le̍nde̍ 
Māsāa̍ Hɛ̄sɛ̄ki̍yā ndu̍ o̍o̍ si̍la̍ nda̍ ni̍, māā wānā o̍ wānā o̍ su̍a̍ā nyɛ̄ o̍ nyɛ̄ le̍. 

22Īlīa̍a̍kīm ni̍, Si̍ɛ̍bi̍nā ni̍, a̍ Cho̍wāā, mɛ̄ɛ̍ nda̍ chīi̍ nyɛ̄ bōllē pūa̍a̍ chɔ̄ūwa̍ Āsi̍i̍līāā 
o̍ dīmi̍ wo̍ tūēīyɔ̄ɔ̄, nda̍ kpo̍u̍ ma̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, ma̍ mīīŋgū ma̍ kɔ̍ do̍u̍nu᷄ŋ 
Māsāa̍ Hɛ̄sɛ̄ki̍yā ko̍na̍. 

Āīsa̍yā 37 

Māsā Bɛn̍dōo̍ Hɛs̄ɛk̄iy̍ā o̍ nyu̍na̍ Āīsa̍yā le̍ sīlāa̍ 
(Māsāā Bɛ̍ndūāā Di̍i̍ŋ Ndūa̍a̍ 19:1-7) 

1Mɛ̄ɛ̍ Māsā Bɛ̍ndōo̍ Hɛ̄sɛ̄ki̍yā o̍ tu̍e̍ī ko̍na̍ nda̍ dōūnu̍ŋ ndu̍ wo̍, mbo̍ tāmbū kɔ̄l. 
Mbo̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍, mbo̍ chūā nyɛ̄lā lābɛ̍kīla̍ŋ mbo̍ wōūnu᷄ŋ le̍ kɔ̄l ndɔ̄ 
ta̍mbɛ̍i̍yo̍ chɔ̄mndo̍. Mbo̍ cha̍ŋ mbo̍ kūā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. 

2O̍ ko̍ŋ kɔ̍ɔ̍lī, mbo̍ sōlī Īlīa̍a̍kīm, wāna̍ wa̍ chīɛ̍i̍ lēmāsāa̍ bōlle̍ŋ ndo̍, a̍ Si̍ɛ̍bi̍nā, 
wānā po̍o̍nyi̍a̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ, o̍ ko̍ŋ kɔ̍ɔ̍lī, a̍ wānāa̍ wa̍ wānāā sōlīāā lāsa̍lāa̍ 
bōlle̍ŋ nda̍, mbo̍ vīām nda̍ a̍ yōōŋgōo̍ nāa̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā chu̍a̍, 
po̍ E̍mɔ̍ɔ̍sī wo̍. Mi̍ wāŋnda̍ ha̍ā ā mālnu᷄ŋ ma̍ kūā nāa̍ Āīsa̍yā chu̍a̍. Ndu̍yɛ̍ mɛ̄ɛ̍ nda̍ 
wa̍ kɔ̄la̍ŋ, mi̍ wānā o̍ wānā wo̍u̍nu᷄ŋ nyɛ᷅lā lābɛ̍kīla̍ŋ le̍ kɔ̄l ndɔ̄ ta̍mbɛ̍i̍yo̍ chɔ̄mndo̍. 

3Ma̍ kɔ̍ di̍mūl Āīsa̍yā āā, “Māsāa̍ Hɛ̄sɛ̄ki̍yā ve᷅m na̍a̍ nāa̍ nūm chu̍a̍ ni̍. Ō dīmi̍ māā 
na̍a̍ ŋ dīmu̍l nu̍m māā pāa̍le̍ kɔ̄l tāmbɛ̍i̍le̍ bɛ̍ndūle̍ŋ lē kōma̍l na̍a̍. Nyɛ̄ pālāā 
bɛ̄ndōo̍ hīŋ na̍a̍ tōlɔ̄ɔ̄ chōo̍, mī si̍ɔ̍mbu̍la̍ bɛ̄ndūla̍ŋ lā bīī na̍a̍. Ī yɔ̄nu̍ŋ ma̍yɔ̍ŋna᷄ŋ a̍ 
na̍a̍, mɛ̄ɛ̍ pūli̍i̍ vi̍a̍lɛ̄i̍ ī wā nu̍a̍ā wāna̍ yo᷄llo̍ nɛ̄īyo̍ mā sɔ̄ɔ̄ŋgu̍u̍ ndu̍ īkɛ̄i̍, kɛ̍ ō nɔ᷅ 
kpa̍a̍yā o̍ kpāāyā vi̍a̍lāā le̍ yɛ̍. 

4Māsāa̍ Āsi̍i̍līāā o̍ bi̍ī mbo̍ vīām wāna̍ cho̍ pūa̍a̍ ndūa̍a̍ chɔ̄ūwa̍ bōlle̍ŋ ndo̍, mbo̍ 
hu᷄ŋ yi̍o̍ū Mɛ̄lɛ̄ka̍ nu᷄m cho̍ yōōmū wo̍ yīōūla̍ŋ pīla̍. Kɛ̄lɛ̄ŋgāā ō wa̍ bɛ̍ɛ̍ le̍ yīōūlā 
Māsāa̍ Āsi̍i̍līāā o̍ yi̍o̍u̍ la᷅ŋ Mɛ̄lɛ̄ka̍ la̍ŋ ni̍, mī Mɛ̄lɛ̄ka̍ tūēī yīōūlā lāŋ, mbō tūsi̍ Māsāa̍ 
Āsi̍i̍līāā nyɛ̄ pālāa̍ chōo̍. Le̍la̍ŋ pi̍ɛ̍i̍ Mɛ̄lɛ̄ka̍ le̍ na̍a̍ tūa̍a̍ lo̍ ha̍ā yōōmū wa̍, mī Mɛ̄lɛ̄ka̍ 
chīīndi̍a̍a̍ na̍a̍.” 

5Mɛ̄ɛ̍ nda̍ dīmu̍l Āīsa̍yā yōōŋgū māsāa̍ ō yɔ̍ŋ ho̍ō wo̍, 

6mi̍ Āīsa̍yā di̍mūl nda̍ āā, “Lā kɔ̍ mī lā kɔ̍ di̍mūl Māsāa̍ Hɛ̄sɛ̄ki̍yā, māā nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Mɛ̄lɛ̄ka̍ dīmi̍ āā, ‘Lā yɔ᷅ŋ īsīōōŋ le̍ dīōmndā 
kɔ̄ŋgɔ̄la᷄ŋnda̍ nya̍ tūēī mi̍ Māsāa̍ Āsi̍i̍līāā bu̍ɛ̍i̍yāā ndūa̍a̍ ā wā dīmīo̍o̍ a̍ ya̍ o̍kɔ̄ɔ̄ la̍ŋ 
te̍. 

7I̍ cho̍ tōsā mī yōōŋgōo̍ kōma̍l Māsāa̍ Āsi̍i̍līāā māā ō nɔ̄ mbō mīīŋgu̍ chɔ̍chɔ̍ o̍ 
lɛ̄ŋndē ndɔ̄le̍ŋ ni᷄ŋ. Ndu̍yɛ̍ dīmīo̍o̍ nu̍a̍ā mī yōōŋgū kōŋ ō kōma̍l ndu̍, ō cho̍ kɛ̍si̍ŋ 
o̍ bā le̍. Yēēmɛ̍i̍ chō ndu̍ bīyɔ̄ɔ̄ mbō mīīŋgu̍. Ndu̍yɛ̍ tē ō mīīŋgu̍ pɛ̍, I̍ cho̍ tōsā mā 
kɔ̍ di̍ī ndu̍ a̍ mūɛ̄ī fāŋnde̍ o̍ lɛ̄ŋndē ndɔ̄le̍ŋ ni᷄ŋ.’ ” 

A̍ mɛɛ̄ ̍Māsāa̍ Āsii̍l̍īāā o̍ kɔŋ̍gɔl̍a̍ŋ vɛl̍ɛ ̄wa᷅ŋnda̍ Chūlu̍sɛl̄ɛm̄ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 19:8-19) 

8O̍ ko̍ŋ kɔ̍ɔ̍lī, mi̍ wāna̍ wa̍ pūa̍a̍ chɔ̄ūwa̍ Āsi̍i̍līāā bōlle̍ŋ ndo̍ ō tūɛ̄ī māā Māsāa̍ 
Āsi̍i̍līāā o̍ ma̍lnu̍ŋ La̍ki̍sī chi̍e̍e̍ mbo̍ kɔ̍ chi᷅ŋa̍la᷅ŋ wa᷅ŋnda̍ Li̍bi̍nāā a̍ sɔ̍ŋgɔ̄ɔ̍. O̍ ko̍ŋ, 
mbo̍ mālnu᷄ŋ mbo̍ kūā lo̍ŋ. 

9Ndu̍yɛ̍ mi̍ ī yɔ̄nu᷄ŋ a̍ te̍le̍ŋ ko̍ŋ, ma̍ hu᷄ŋ di̍mūl Māsāa̍ Āsi̍i̍līāā māā Māsāa̍ Tāha̍kāā, 
o̍ cho̍ Īto̍o̍pīāā wo̍ ō chūa̍ pūa̍a̍ chɔ̄ūwa̍ I̍chi̍pī mbo̍ hu᷄ŋ chi᷅ŋa̍la᷅ŋ lɛ᷅ŋndē 
Āsi̍i̍līāāle̍ŋ a̍ sɔ̍ŋgɔ̄ɔ̍. Mɛ̄ɛ̍ Māsāa̍ Āsi̍i̍līāā o̍ tu̍e̍ī yōōŋgōo̍ ho̍ō, mbo̍ lō o̍ ko̍ŋ mbo̍ 
pōōnyīāl Māsāa̍ Hɛ̄sɛ̄ki̍yā yāu̍wo̍. 

10Mbo̍ dīmūl ndu̍ o̍ yāu̍wo̍ ni᷄ŋ āā, “Tē Mɛ̄lɛ̄ka̍ nu᷄m ŋ̄ tīīŋnda̍ŋ ko̍ŋ ndo̍ ō chūe̍l 
nu̍m ībūŋgā pɛ̍ māā ō nɔ̄lā mbō chīīndi̍a̍a̍ Chūlu̍sɛ̄lɛ̄m, mbō tōsa̍ I̍ bi̍ī ndu̍ le̍, mɛ̄ɛ̍ 
hūīyo̍ ko̍ni̍ o̍ cho̍ nu̍m nī. 

11Nūm pi̍la̍ tu̍e̍ī ni᷅ŋ nyɛ̄ Māsāa̍ Āsi̍i̍līāā a̍ to̍sā a̍ lɛ̄ŋīī bɔ̍ɔ̍ bɔ̍ɔ̍ wo̍. Ā tūēī mɛ̄ɛ̍ nda̍ 
tɛ̄ɛ̄mbu̍u̍ lɛ̄ŋnde̍ o̍ sɔ̍ŋgɔ̍ɔ̍ ni᷄ŋ ma̍ pēsī ndi̍ wɔ̍ wɔ̍ yɛ̍. Le̍la̍ŋ, tē ā nɔ̄ yīya᷄ŋ ko̍ŋ pɛ̍, 
māā Mɛ̄lɛ̄ka̍ nūmndo̍ chō nu̍m chīīndīāā, mɛ̄ɛ̍ ā nɔ̄ŋnu᷄ŋ ndu̍ fu̍u̍. 

12Chi̍o̍o̍ŋ mu᷅ŋ ki̍nɛ̍i̍, Ko̍sāŋ ni̍, a̍ Ha̍lūāŋ, a̍ Lu̍ɛ̍si̍fī, nūm pi̍la̍ tu̍e̍ī mɛ̄ɛ̍ fi̍nyāā nīa̍a̍ 
ma̍māa̍ ā tɛ̄ɛ̄mbu̍u̍ mu̍ŋ yɛ̍, ndu̍yɛ̍ ma̍ tūɛ̄ī vɛ̄lɛ̄ a̍ wāŋnda̍ Bɛ̍tɛ̍dɛ̄ŋ o̍kɔ̄ɔ̄, a̍ wa̍ 
Tɛ̄la̍sāā chi̍e̍e̍ wa̍, a̍ mɛ̄ɛ̍ nda̍ dīu̍ nda̍ yɛ̍. Vɛ᷅ ni̍ko̍ wāŋnda̍ ha̍ā mɛ̄lɛ̄ka̍a̍ ndāā ā nɔ̄la̍ 
mā chīīndi̍a̍a̍ yōōmūlā ndāla̍ŋ Māsāa̍ Āsi̍i̍līāā o̍ bā le̍? 

13O̍ fūla̍ o̍ ko̍ŋ kɔ̍ɔ̍lī, chi̍o̍o̍ŋ mu᷅ŋ ki̍nɛ̍i̍, Ha̍ma̍tī ni̍, a̍ A̍pa̍a̍dī, a̍ Sɛ̄fa̍a̍vēm, a̍ Hɛ̍nā, 
a̍ I̍vāā, a̍ Māsāa̍ wa̍ lo̍ŋ nda̍ ki̍nɛ̍i̍, kūɛ̍ɛ̍nɛ̍ nda̍ chō yɛ̄ hāū?” 

14Mɛ̄ɛ̍ Māsāa̍ Hɛ̄sɛ̄ki̍yā o̍ sɔ̍la̍ yāu̍wo̍ ho̍ō, mbo̍ tūɛ̄ī nyɛ̍ di̍mi̍ŋ le̍ni̍ŋ ndo̍, mbo̍ 
chūā yāu̍wo̍ ho̍ō mbo̍ kūā a̍ ndu̍ o̍ chīɛ̍i̍ Mɛ̄lɛ̄ka̍a̍, mbo̍ kɔ̍ kɛ̍sī ndu̍ Mɛ̄lɛ̄ka̍ Ya̍a̍wɛ̄ɛ̄ 
o̍ hɔ̄l ō tīmbīāā le̍nde̍. 

15Mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄ mbo̍ dīmī āā, 

16“O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍, Mɛ̄lɛ̄ka̍ I̍sɔ̄lūɛ̍i̍ya̍, yāndi̍i̍ tu̍e̍i̍ pi̍ɛ̍īlē nīle̍ŋ 
nāa̍ ŋ̄ chō īchāli̍ o̍ kpe̍ŋgbe̍i̍ nu̍m lēmāsāa̍ chōo̍ o̍ nyāā lākūmba᷅ŋ nda̍ chōo̍ wa̍. Ō 
fūla̍ o̍ nūm kɔ̍ɔ̍lī, Mɛ̄lɛ̄ka̍ o̍ Mɛ̄lɛ̄ka̍ chēle̍ŋ ō cho̍ lɛ̍ le̍. Māsɛ̄i̍ o̍ chi̍e̍ēŋndo̍ chōo̍ 
kpo̍u̍, nu̍m o̍ bā bɛ̄ŋgu̍ i̍ cho̍ ni̍. 

17O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ ya̍ŋ ni᷅la̍ŋ o̍ pīɛ̄īlē nīle̍ŋ, mā tūēī nyɛ̄ ya̍ I̍ cho̍ nu̍m 
dīmūllo̍. Ku̍mbi̍ hɔ̍ltā nūmnda̍ŋ Mɛ̄lɛ̄ka̍ nūu̍, mā chē nyɛ̄ yɔ̍nu̍ŋ a̍ na̍a̍ wo̍. Tu̍e̍i̍ yɔ̍ 
yi̍o̍ūlā Māsāa̍ Sɛ̄nāchɛ̍lu̍i̍bī o̍ yi̍o̍u̍ nu̍m nda̍ŋ, nūm Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ 
fɛ̍ɛ̍ŋ ndo̍. 

18Tōnya̍ kpe̍e̍kpe̍i̍ i̍ cho̍ ni̍ māā, mi̍ Māsāa̍ Āsi̍i̍līāā a̍ tɛ̍ɛ̍mbūū lɛ̄ŋīī bɔ̄ɔ̍ bɔ̍ɔ̍, ndu̍yɛ̍ 
ma̍ tōsā mi̍ lɛ̄ŋīī kēŋ ī sīmnu᷄ŋ pɔ᷅mnda̍ŋ. 

19Ndu̍yɛ̍ nyɛ̄m lɛ̄ŋīī kēŋ ndi̍ i̍i̍ so̍o̍lūū māā mɛ̄lɛ̄ka̍a̍ ndā wo̍ŋ, ma̍ lūām mu̍ŋ kpo̍u̍. 
Wāŋnda̍ ha̍ā nyɛ̄m nda̍ wa̍ mu̍ŋ so̍o̍lūūwo̍ wo̍ŋ, ŋ̄ ve̍ Mɛ̍lɛ̄ka̍ kpe̍e̍kpe̍i̍ le̍. Nyɛ̄m 
wāŋnda̍ chīe̍e̍ya̍ tōōsi̍a̍a̍ a̍ yɔ̄mnde̍, ndu̍yɛ̍ a̍ pōūta̍ŋ ndo̍ŋ, mu̍ŋ nda̍ wa̍ sōōlūūwo̍ 
ni̍ māā mɛ̄lɛ̄ka̍a̍ nda̍. 

20O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ na̍a̍, yāndi̍i̍ pi̍ŋi̍ na̍a̍ mā so̍li̍ na̍a̍ Āsi̍i̍līāŋnda̍ o̍ bā, 
mī māsɛ̄i̍ o̍ chi̍e̍ēŋndo̍ ni᷄ŋ kpo̍u̍ i̍ si̍na̍ māā nūm Mɛ̄lɛ̄ka̍ Ya̍a̍wɛ̄ɛ̄, nu̍m pīlɛ̍ kpe̍ cho̍ 
Mɛ̄lɛ̄ka̍ ni̍.” 

A̍ yōōŋgū wāna̍ su̍a̍ā le̍ Mɛl̄ɛk̄a̍ wo̍ Āīsa̍yā o̍ yɔŋ̍ Māsāa̍ Hɛs̄ɛk̄iy̍ā wo̍ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 19:20-37) 

21O̍ ko̍ŋ kɔ̍ɔ̍lī, mi̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ yɔ᷅ŋ dīōmnde̍ŋ nāa̍ Māsāa̍ 
Hɛ̄sɛ̄ki̍yā chu̍a̍. Mbo̍ dīmūl ndu̍ āā, “Māsāa̍ Hɛ̄sɛ̄ki̍yā, pīɛ̄īlē ŋ̄ pīɛ̍i̍ a̍ Māsā Bɛ̍ndōo̍ 

Sɛ̄nāchɛ̍lu̍i̍bī ho̍ō Āsi̍i̍līāā o̍kɔ̄ɔ̄ le̍ŋ, nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ 
a̍ ndu̍ o̍kɔ̄ɔ̄ wo̍ cho̍ ho̍ō ni̍. 

22Ō dīmi̍ māā, nūm Māsāa̍ Āsi̍i̍līāā, I̍ cho̍ tōsā mī wāŋnda̍ Chūlu̍sɛ̄lɛ̄m a̍ hu̍ŋ ma᷅m 
nu̍m, mā chūa̍ nu̍m chɔ̍dɔ̄. 

23Ō cho̍ wa᷅ŋnda̍ Chūlu̍sɛ̄lɛ̄m te̍ ŋ̄ yēi̍ ma̍ tɛ̄ɛ̄mbūū lābɛ̄ɛ̄ le̍, ya̍ Mɛ̄lɛ̄ka̍ dīāndāa̍, 
Mɛ̄lɛ̄ka̍ I̍sɔ̄lūɛ̍i̍ya̍ ŋ̄ tɛ̄ɛ̄nda̍ŋ ni̍ ma̍ yēī ya̍, ndu̍yɛ̍ ma̍ tɛ̄ɛ̄mbūū ya̍ lābɛ̄ɛ̄. 

24Ā bīī ma̍ yɔ̄ŋ ki̍i̍la̍a̍ nu̍mnda̍ ma̍ hu᷄ŋ tɛ̍ɛ̍mbūū ya̍ Ma̍sānɔ̄ɔ̍ Mɛ̄lɛ̄ka̍ lābɛ̄ɛ̄. Ma̍ lō 
o̍ ko̍ŋ ma̍ kīālū yōŋgāa̍ ma̍ dīmī māā, wāna̍ kpāāyā bɛ̍ndōo̍ ya̍ I̍ cho̍ ni̍. Pēmbūŋ 
Le̍ba̍nɔ̄ŋndo̍ŋ kpo̍u̍ mi̍ nɔ̍lā mi̍ bi̍ī mu̍ŋ. Būndɛ̍la̍ wa̍ o̍ pēmbūŋ mu᷅ŋ chōo̍ la̍ŋ, mi̍ 
chu̍ā pūa̍a̍ nīa̍a̍, a̍ nyɛ̄lā nīla̍ ka̍āku̍ūlā su̍a̍a̍ ā nāŋ nda̍ŋ, mi̍ he᷅l a̍ nda̍ o̍ pēmbūŋ 
mu᷅ŋ tūllo̍, mi̍ kɔ̍ pe̍sī pēsī la̍ŋ kpo̍u̍. Yɔ̄mīī si̍dāā vīlɛ̄ī bɛ̍ndūe̍i̍, a̍ yɔ̄mīī sa̍i̍pu̍lūɛ̄ɛ̄ 
kɛ̄ndɛ̄ kɛ̍ndɛ̄i̍, mi̍ ŋ̄ kīīŋūū ndi̍ kpo̍u̍. Bā o̍ bā būndɛ̍la̍ŋ nda᷅ŋ lā mɛ̄ɛ̄lu̍, mi̍ ŋ̄ fūūlūū 
lo̍ŋ di̍. 

25Lɛ̄ŋīi̍ cho̍ lɛ̄ŋīī nīle̍ ve̍, mi̍ tu̍a̍ā so̍o̍ŋnda̍ māmɛ̄ŋnda̍ŋ o̍ lɛ̄ŋīī kēŋ ni᷄ŋ, ndu̍yɛ̍ mi̍ 
wa᷅ mɛ̄ŋmā māŋ kōlɔ̄ɔ̍. Pēēla̍ŋ I̍chi̍pī kpo̍u̍, mi̍ ŋ̄ chīī la̍ŋ vēēlīāā a̍ ŋ̄pēlū, na̍a̍ 
so̍vɛ̄i̍ya̍a̍ nīa̍a̍. 

26“Kɛ̍ ndu̍yɛ̍ Māsāa̍ Āsi̍i̍līāā, mɛ̄ɛ̍ mā si̍na̍ pɛ̄ŋgu̍ māā ya̍ Mɛ̍lɛ̄ka̍ pīla̍ kɛ̍ɛ̍si̍a̍a̍ sīndɛ̄ 
pa̍ ni̍, māā mu᷅ŋ nɔ̄ mī ŋ̄ yɔ̄nu̍ŋ kpo̍u̍. Nyɛ̄ o̍ nyɛ̄ ya̍ I̍ kɛ̍ɛ̍si̍a̍a̍ sīndɛ̄ le̍ tōsāa̍, ndu̍ ya̍ 
I̍ to̍sa̍ ko̍ŋ ni̍. Chi̍e̍e̍ŋ lāsāāsāŋ ŋ̄ pēsi̍ mu̍ŋ ma̍ tōsā mi̍ ŋ̄ lō pɔ̄mnda̍ŋ ndo̍ŋ, ya̍ ke̍ 
nu̍m kpāāyā ko̍ŋ ni̍. 

27Wānāa̍ wa̍ o̍ chi̍e̍e̍ŋ mu̍ŋ ni᷄ŋ nda̍, ya̍ to̍sa̍ ni̍ mi̍ sīōōŋīī bɛ̄ndūe̍i̍ ī bīī nda̍ le̍ nya̍, 
mi̍ kɔ̄lta̍ŋ lā lāāsīa̍ŋ nda̍ ni᷄ŋ kpo̍u̍, ndu̍yɛ̍ mi̍ yōōmūa̍ŋ mā fūlā nda̍ po̍. Mi̍ to̍sā ā 
nɔ̄la̍ mā sīmu̍l nya̍ le̍. O̍ ko̍ŋ, mi̍ to̍sā mi̍ lā yām nda̍ bɛ̍ɛ̍ŋ bɛ̍ɛ̍ŋ. Mɛ̄ɛ̍ bīllo̍ ō wūl 
nu̍a̍ā o̍ chīɛ̍i̍ ni᷄ŋ, ɔ̄ɔ̄ o̍ chīɛ̄īyo̍ chōo̍, tē pāa̍le̍ŋ lē hīu̍ ndɔ̍ɔ̍ fūlāa̍ pɛ̍, ō vēsa̍ŋ yɛ̍, 
le̍nde̍ i̍ yɔ̍nu̍ŋ a̍ nda̍ ni̍. 

28“I̍ si̍nā nu̍m bāla̍ŋ a̍ bɛ̄ŋgu̍la̍ŋ kpo̍u̍, tē ā chɛ᷄ŋ kɔ᷅la̍ŋ pɛ̍, I̍ si̍nā, tē a̍ wa̍ mīīŋgōo̍ 
pɛ̍, I̍ si̍nā. Ndu̍yɛ̍ I̍ si̍nā mɛ̄ɛ̍ ŋ̄ dīmī di̍ōmndā wɔ̄ɔ̍ŋnda̍ŋ a̍ ya̍ o̍kɔ̄ɔ̄ yɛ̍. 

29Yōŋgā o̍ yōŋgā ŋ̄ sōō a̍ ya̍, ya̍ pi̍la̍ I̍ tu̍e̍ī. Ndu̍yɛ̍ le̍ sīmūl ŋ̄ sīmu̍l la̍ ko̍ŋ ma̍ sūāā 
sɔ̄ɔ̍ŋ yōŋgāŋ mu᷅ŋ ndo̍, I̍ cho̍ nu̍m hūnɔ̄ɔ̄ do̍li̍ŋi̍i̍ nīi̍ bāā o̍ mi᷄ŋndo̍, ndu̍yɛ̍ mī yi̍i̍ 
nu̍m nyɔ̄ɔ̍ o̍ sōndō mī ku̍ɛ̄ a̍ nūm o̍ lɛ̄ŋndē nūmnde̍ŋ ni᷄ŋ. Ndu̍yɛ̍ nɛ̄i̍ ŋ̄ kēēku̍ ma̍ 
hūŋ ndo̍, a̍ ndu̍ ya̍ I̍ cho̍ nu̍m mīŋgī ni̍.” 

30Mi̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ hi̍a̍ū lāchī a̍ sūɛ̍i̍, mbo̍ dīmūl Māsāa̍ 
Hɛ̄sɛ̄ki̍yā māā, I̍ chɔ᷅m ndɔ̍ nu̍m tāāmāsi̍o̍o̍ māā Mɛ̄lɛ̄ka̍ chō nu̍m bāŋā Āsi̍i̍līāŋnda̍ 
o̍ bā. Chɔ̍ŋ na̍ŋnde̍ē mbō kūɛ̄ a̍ nyīlāsīāŋ, tɔ̄lɔ̄ɔ̄ wāna̍ chi̍e̍e̍ o̍ to̍l te̍ wo̍, ndu̍ nya̍ 
wā ni̍ŋ di̍o̍o̍ ni̍. Kɛ̍ tē wɔ̄sīŋ mūu̍ŋ ndo̍ŋ mu᷅ŋ ŋ̄ hīōū pɛ̍, lā chō hūnɔ̄ɔ̄ wā wa̍lta̍ 
nyāla̍ ŋ̄chīɛ̄ɛ̄la̍ŋ tōsāa̍, mī lā kūāū ba̍a̍līi̍ŋ nyāa̍ŋ a̍ wi̍tīi̍ŋ nyāa̍ŋ, o̍ ko̍ŋ kɔ̍ɔ̍lī, mī lā 
tōsā kpe̍le̍la̍ nyāla̍ īyɔ̄mnda̍ŋ, ndu̍yɛ̍ mī lā dīā kɔ᷅mndē ndɔ̄le̍ŋ. 

31Wānāā nyɛ̄ pālāa̍ ō kēēkū ni̍ŋ cho̍o̍ mā lō yōōmū o̍ lɛ̄ŋndē Chu̍dāle̍ŋ ni᷄ŋ nda̍, ā 
chō hūnɔ̄ɔ̄ sīmnɔ᷄ŋ wa̍nāā kpāāyāā bɛ̍ndū, ndu̍yɛ̍ mā hu᷄ŋ ku̍ī ta̍u̍ ta̍u̍. Wāŋnda̍ ha̍ā 
ā wā ni̍ŋ ma̍wa̍ā mɛ̄ɛ̍ yɔ̍m nɔ̍ ho̍ō pūūndu̍ŋ ndɔ̄ɔ̍ŋ ŋ̄ tūālāā lɛ̄ŋ di̍ di̍, mbō wa̍ 
kōmɔ̄ɔ̍ le̍ te̍le̍ŋ o̍ te̍le̍ŋ ndo̍ ō wā nu̍a̍ā yɛ̍. 

32Mi̍ chē bɛ̍ɛ̍ mi̍ nyɛ̄ pālāā bɛ̄ndōo̍ ō wā hūnɔ̄ɔ̄ Chūlu̍sɛ̄lɛ̄m tōlɔ̄ɔ̄ chōo̍ ni̍, kɛ̍ 
Chūlu̍sɛ̄lɛ̄m o̍ lo᷅ ni̍ŋ fo̍ndō le̍, wāŋnda̍ ā ti᷄ŋ ā lō ni̍ŋ yo̍o̍mū o̍ Pēmbīī Sa̍a̍yɔ̄ŋnde̍ 
chōo̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō chīi̍ kɛ̄ɛ̄sīāā le̍ he̍ī tōsāa̍. 

33“Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ Māsāa̍ Āsi̍i̍līāā o̍kɔ̄ɔ̄ wo̍ cho̍ ho̍ō ni̍. Ō dīmi̍ 
āā, ‘Māsāa̍ Āsi̍i̍līāā a̍ kpāāya̍ ndɔ̄ɔ̍ kpo̍u̍, kɛ̍ ō lu̍e̍ī Chūlu̍sɛ̄lɛ̄m a̍ sɔ̍ŋgɔ̍ɔ̍ le̍, kɛ̄lɛ̄ŋgāā 
ni᷅ŋ te̍, mbō nɔ̄la̍ mbō wūu̍ bɛ̍ɛ̍ chi̍ŋɔ̍le̍ŋ lē pīlɛ̍ kpe̍ Chūlu̍sɛ̄lɛ̄m. Mi̍ chē bɛ̍ɛ̍ mi̍ 
so̍vɛ̄i̍ya̍a̍ ndāa̍ ā nɔ̄ nyɛ̄lā kālā ka̍lāla̍ cho̍ māā bōo̍la̍ bɛ̍ndū le̍ so̍vɛ̄i̍ya̍ māndāa̍ o̍ 
sɔ̍ŋgɔ̍ɔ̍ ni᷄ŋ nda̍ŋ ni̍, kɛ̍ wāŋndo̍ ō pīlɛ̍ bɛ̍ɛ̍ ō sɔ̍ɔ̍ŋgūū ni̍ŋ Chūlu̍sɛ̄lɛ̄m īkɛ̄i̍ le̍. Ā yɔ̍ŋ 
bɛ̍ɛ̍ mā kɛ̄ɛ̄si̍a̍a̍ le̍ pūūlōo̍ dēŋgēlāa̍ o̍ sāāsāa̍ hōlnɔ᷄ŋndo̍, le̍ mā kēēku̍ lēcho̍ō mā 
kɔ̍ bi̍ī chi̍o̍o̍, ā nɔ̍lā ni̍ŋ te̍. 

34I̍ cho̍ tōsā Māsāa̍ Āsi̍i̍līāā o̍ lu̍e̍ī o̍ chi̍o̍o̍ ho̍ō ni᷄ŋ a̍ sɔ̍ŋgɔ̍ɔ̍ le̍. Nɛ̄i̍ o̍ ke̍e̍ku̍ mbo̍ 
hūŋ na̍nu᷄ŋ ndo̍, a̍ nɛ̄ī ko̍ŋ ko̍ni̍ o̍ cho̍ vɛ̄lɛ̄ kēī ni̍ mbō mīīŋgu̍ o̍ lɛ̄ŋndē ndɔ̄le̍ŋ ni᷄ŋ. 
Nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ ndu̍ cho̍ ko̍ŋ ni̍. 

35I̍ cho̍ chi̍o̍o̍ ho̍ō pīŋī ya̍a̍mɔ̍ɔ̍wa̍ o̍ bā, ndu̍yɛ̍ mī wa̍ ndu̍ māndāa̍ le̍ te̍le̍ŋ o̍ te̍le̍ŋ. 
I̍ cho̍ he̍ī tōsā le̍ mī dīōlā nīla̍ŋ lā sɔ̄la̍ bɛ̄ɛ̄le̍ŋ, ndu̍yɛ̍ a̍ le̍ būŋgɛ̄ī ya̍ I̍ chu̍e̍l bu̍ɛ̍ī 
nūu̍ Dēēve̍ ve̍.’ ” 

36Ndu̍yɛ̍ mi̍ ī yɔ̄nu̍ŋ i̍chɔ̍l kōŋ, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō kūā o̍ dɔ̍ɔ̍ŋgɔ̍ 
so̍vɛ̄i̍ya̍ Āsi̍i̍līāā, mbo̍ kɔ̍ di̍ū so̍vɛ̄i̍ya̍ wāa̍la̍ŋ kɛ̄mɛ̄ a̍ be̍le̍ ŋɔ̄ma̍a̍ a̍ lā ŋūɛ̍ɛ̍nu̍ 
(185,000) nda̍ tɛ̄ɛ̄ŋ. Mɛ̄ɛ̍ so̍vɛ̄i̍ya̍ Āsi̍i̍līāā a̍ chɛ̍ŋ dīi̍mā ndɔ̄ɔ̍, ma̍ chā wāŋ vīlɛ̍i̍ya̍ 
īhīni̍ lɛ̍ɛ̍si̍ɛ̍ŋ. 

37O̍ ko̍ŋ, mi̍ sīōōŋnde̍ bīī Māsāa̍ Sɛ̄nāchɛ̍lu̍i̍bī, o̍ wa̍ Āsi̍i̍līāā wo̍, mbo̍ chūā 
so̍vɛ̄i̍ya̍a̍ ndūa̍a̍ ma̍ mīīŋgū Ni̍ni̍vɛ̄ɛ̄ chi̍e̍e̍. 

38Mi̍ ī yɔ̄nu̍ŋ pa̍a̍le̍ pi᷅lɛ̍, mɛ̄ɛ̍ Sɛ̄nāchɛ̍lu̍i̍bī o̍ ku̍ɛ̄ mɛ̄lɛ̄ka̍ ndɔ̄ɔ̍ I̍si̍lɔ̍chī sōōlūūwo̍ o̍ 
chīɛ̄ī ndu̍ o̍o̍ so̍o̍lūū ndu̍ wo̍ ni᷄ŋ, mi̍ pūa̍a̍ ndūa̍a̍ o̍ ve̍lū wa̍ ā ŋīɔ̍ɔ̍ŋ, nda̍ yɔ̍nūŋ ni̍ 
māā Ādūlūāmɛ̍lɛ̍kī, a̍ Sīālu̍ɛ̍sā, ma̍ kɔ̍ de᷅l ndu̍ chōo̍ a̍ mɔ̄ɔ̄ŋ ndāa̍ŋ fāŋndo̍ŋ, ma̍ dīī 
ndu̍. O̍ ko̍ŋ, ma̍ nyāānu᷄ŋ o̍ lɛ̄ŋndē Ālu̍a̍lu̍a̍tīle̍ŋ ni᷄ŋ. Ndu̍yɛ̍, mi̍ po̍ ndɔ̄ɔ̍ ō pīlɔ̍ɔ̍ 
dīōla̍ŋ āā Ɛ̄sāha̍di̍dɔ̄ŋ, o̍ mi̍i̍ŋgū māsāa̍ o̍ fōōfo̍ fi̍nyā ndɔ̄ wo̍. 

Āīsa̍yā 38 

A̍ mɛɛ̄ ̍Māsāa̍ Hɛs̄ɛk̄iy̍ā o̍ na̍a̍ ndu̍yɛ ̍mbo̍ sɔl̄ā sīōŋgɔɔ̄ ̍yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 20:1-12; Ko̍lo̍ni̍kō Di̍i̍ŋ Ndɔ̄ɔ̍ 32:24-26) 

1Ō wa᷄ a̍ te̍le̍ŋ pi᷅lɛ̍, mi̍ Māsāa̍ Bɛ̍ndōo̍ Hɛ̄sɛ̄ki̍yā o̍ na̍ā nāa̍ pīla̍, ndu̍ o̍o̍ lo̍ ni᷅ŋ cho̍be̍ 
mī ndu̍ o̍o̍ vi᷅. O̍ ko̍ŋ, mi̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā, po̍ E̍mɔ̍ɔ̍sī wo̍ ō mālnu᷄ŋ 
mbo̍ kūā nāa̍ Hɛ̄sɛ̄ki̍yā chu̍a̍ a̍ yōōŋgū Mɛ̄lɛ̄ka̍ ke̍ ndu̍ wo̍. Mi̍ Āīsa̍yā di̍mūl 
Hɛ̄sɛ̄ki̍yā āā, “Mɛ̄lɛ̄ka̍ Ya̍a̍wɛ̄ɛ̄ o̍ ve᷅m ya̍ nāa̍ nūm chu̍a̍. Ō dīmi̍ māā ya̍ i̍ di̍mu̍l nu̍m 

māā nāā ŋ̄ chō ho̍ō wo̍, a̍ cho̍ chi̍ndā a̍ ndu̍ le̍. Le̍la̍ŋ chōŋgɔ᷄ŋ o̍ chōŋgɔ᷄ŋ ŋ̄ nɔ̄ pɛ̍ 
le̍ chīɛ̄ī nūmndo̍, āā nūm cho̍ŋgu̍ŋ.” 

2Mɛ̄ɛ̍ Hɛ̄sɛ̄ki̍yā o̍ tu̍e̍ī yōōŋgōo̍ ho̍ō, mbo̍ mūlī hɔ̄lla̍ o̍ chīɛ̄īyo̍, mbo̍ kāndū Mɛ̄lɛ̄ka̍ 
Ya̍a̍wɛ̄ɛ̄ pīɛ̄īyo̍. Mbo̍ dīmī āā, 

3“O̍o̍ Mɛ̄lɛ̄ka̍ Ya̍a̍wɛ̄ɛ̄, ā sīnā māā le̍ te̍le̍ŋ o̍ te̍le̍ŋ I̍ cho̍ nyɛ̄ ŋ̄ dīmūl la̍ wo̍ tōsāa̍ a̍ 
kɔ̄l nūu̍ kpo̍u̍. Pāa̍le̍ pi᷅lɛ̍ bɛ̍ɛ̍ I̍ so̍li̍ wɔ̍ nu̍m dīōm te̍.” O̍ ko̍ŋ kɔ̍ɔ̍lī, mi̍ Māsāa̍ 
Hɛ̄sɛ̄ki̍yā o̍ cha᷅ŋ cha᷄ŋndo̍ pīla̍. 

4Mɛ̄ɛ̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ ma̍l le̍ mīīŋgōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā 
nāa̍ ndu̍ chu̍a̍, mbo̍ dīmūl ndu̍ āā, 

5“Mi̍i̍ŋgu̍ mā kɔ̍ di̍mūl Hɛ̄sɛ̄ki̍yā, māā Mɛ̄lɛ̄ka̍ Ya̍a̍wɛ̄ɛ̄, ō Dēēve̍ fi̍nyā ndɔ̄ ma̍mā 
ndu̍ o̍o̍ pi̍ɛ̍ī yo̍, nyɛ̄ o̍ di̍mi̍ wo̍ cho̍ ho̍ō ni̍. Ō dīmi̍ māā, Hɛ̄sɛ̄ki̍yā, I̍ tu̍e̍ī pīɛ̄īlē 
nūmnde̍ŋ, ndu̍yɛ̍ mi̍ cha᷅ mɛ̍mɛ̍ma̍ nu̍mnda̍ŋ. Le̍la̍ŋ a̍ cho̍ wu̍ le̍. Ndu̍yɛ̍ I̍ cho̍ tōsā 
mā hīōū lāchī a̍ wāa̍ yōōmū le̍ wɔ̄sīla̍ŋ tɔ̍ a̍ lā ŋūɛ̍ɛ̍nu̍ vɛ̍lɛ̄. 

6I̍ cho̍ nu̍m chīīndīāā, ndu̍yɛ̍ mī pi̍ŋi̍ chi̍o̍o̍ ho̍ō mī so̍li̍ ndu̍ Āsi̍i̍līāŋnda̍ o̍ bā, ndu̍yɛ̍ 
mī hi̍o̍ū lāchī a̍ ndu̍ māndāa̍.” 

7O̍ ko̍ŋ kɔ̍ɔ̍lī, mi̍ Āīsa̍yā o̍ mi̍i̍ŋgū mbo̍ kɔ̍ di̍mūl Hɛ̄sɛ̄ki̍yā nyɛ̄ Mɛ̄lɛ̄ka̍ ō dīmu̍l ndu̍ 
wo̍, ndu̍yɛ̍ mbo̍ dīmūl ndu̍ māā, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m tāāmāsi̍o̍o̍ chɔ̄m, o̍ 
cho̍ nu̍m chɔ̄m māā nyɛ̄ o̍ di̍mi̍ ho̍ō wo̍ ō chō yɔ̄nɔ᷄ŋ a̍ tōnya̍ wo̍. 

8Ō dīmi̍ māā ō chō tōsā, nyɛ̄ Māsāa̍ E̍ha̍a̍sī ndu̍ o̍o̍ to̍o̍si̍a̍a̍ le̍ pāa̍le̍ŋ tūūwo̍ wo̍, 
wūndu̍le̍ nyɛ̄ kōŋ lē wa̍ bɛ̍ɛ̍ le̍ vi̍lɛ̄ī, lē chō mīīŋgu̍ a̍ mākɔ̄ɔ̄ le̍ nɛ̄īyo̍ tɔ̍. Ndu̍yɛ̍ mi̍ ī 
yɔ̄nu̍ŋ mɛ̄ɛ̍ Mɛ̄lɛ̄ka̍ ō dīmi̍ yɛ̍. Nyɛ̄ Māsā Bɛ̍ndōo̍ E̍ha̍a̍sī o̍ to̍o̍si̍a̍a̍ le̍ pāa̍le̍ŋ tūūwo̍ 
wo̍, mi̍ Mɛ̄lɛ̄ka̍ tōsā mi̍ wūndu̍le̍ nyɛ̄ kōŋ lē mīīŋgū a̍ mākɔ̄ɔ̄ le̍ nɛ̄īyo̍ tɔ̍. 

9Mɛ̄ɛ̍ Māsāa̍ Hɛ̄sɛ̄ki̍yā o̍ se̍ŋgū, mbo̍ lō o̍ ko̍ŋ, mbo̍ pōōnyīāā dīōmnda̍ŋ nda᷅ŋ. Mbo̍ 
dīmī māā, 

10ya̍ i̍i̍ yi̍ya̍ŋ ni᷅ŋ māā yōōmū nūu̍, fūūlūūwo̍ tɛ̄ɛ̄ŋ ki̍nɛ̍i̍ mbo̍ hūŋ chūwɔ̄ɔ̍, mi̍ wa᷅ 
kɔ̄la̍ŋ o̍ wāŋ vīlɛ̍i̍ya̍ lo̍ chi̍e̍e̍, māā I̍ nɔ̍la̍ mī chi̍i̍ te̍le̍ŋ nūu̍ o̍ chi̍e̍ēŋndo̍ chōo̍ le̍. 

11Mi̍ yi̍ya᷄ŋ ni᷅ŋ māā I̍ chi᷅ lɛ̍ ni̍ŋ Mɛ̄lɛ̄ka̍ Ya̍a̍wɛ̄ɛ̄ o̍ chi̍e̍ēŋndo̍ ho̍ō chōo̍ le̍. Ndu̍yɛ̍ 
māā I̍ chi᷅ lɛ̍ ni̍ŋ wa᷅na̍ chi̍e̍e̍ yo̍o̍māa̍ a̍ lēhɔ̄l te̍, kɛ̄lɛ̄ŋgāā ni᷅ŋ te̍, mī wa̍ wāŋndā 
chīe̍e̍ya̍a̍ yo̍o̍māa̍ tɛ̄ɛ̄ŋ o̍ chi̍e̍ēŋndo̍ chōo̍, 

12kāni̍, yōōmū nūu̍ ndu̍ o̍o̍ ki̍o̍lu̍ ni᷅ŋ lēpīlɛ̍ so̍, mbo̍ mɛ̄ɛ̄lū. Mɛ̄ɛ̍ wānāā māndāā 
lāsāa̍ ō pūūsīāā nu̍a̍ā tɛ̍ndɛ̄i̍yo̍ o̍ fo̍ndāa̍, wānā chi᷅ lɛ̍ ndu̍ le̍ yɛ̍, le̍nde̍ yōōmū nūu̍ 
ndu̍ o̍o̍ lo̍ ni᷅ŋ ni̍. Mɛ̄ɛ̍ wānā lu̍a̍ā kōlāa̍ ō sīmbūlū nu̍a̍ā kōla̍ ndɔ̄ɔ̍ o̍ lɔ̄ɔ̍ ni᷄ŋ, mbō 
kēlū ndu̍ o̍ kpa̍kpa̍a̍ yɛ̍, le̍nde̍ yōōmū nūu̍ ō wa̍ ni᷅ŋ ō kīālāā ni̍. O̍ pāa̍le̍ŋ lē pīlɛ̍ ni̍ŋ 
kpe̍, mi̍ Mɛ̄lɛ̄ka̍ chīī a̍ yōōmū nūu̍. 

13Tē nyūmnda̍ŋ ma̍ a̍a̍ to᷅l īchɔ̄l pɛ̍, mī lɔ̍ɔ̍lu̍ cha᷄ŋndo̍ a̍ nyɛ̄ nɛ̄īyāa̍ pi̍i̍ pi̍i̍ le̍ mālāa̍. 
Mi̍ pāāla̍ŋ lā yɔ̄nu᷄ŋ ya̍ wānā a̍a̍ che᷅ pɛ̍ āā kpɔ̍kūŋndo̍ pe̍si̍ pe̍si̍ ya̍ pāāla̍ŋ ni̍. O̍ 
pāa̍le̍ŋ lē pīlɛ̍ ni̍ŋ kpe̍, mi̍ Mɛ̄lɛ̄ka̍ chīī a̍ yōōmū nūu̍. 

14Mɛ̄ɛ̍ ya̍ cha̍ŋ ni᷅ŋ te̍i̍, mi̍ dīōmndo̍ hāū ya̍, ndu̍yɛ̍ cha᷄ŋ ka̍lāa̍ bɛ̍ɛ̍ I̍ ve̍ lɛ̍ ndu̍ nɔ̄lā 
le̍. Mɛ̄ɛ̍ pīīŋndo̍ ō chāŋ nu̍a̍ā yɛ̍, le̍nde̍ ya̍ I̍ wa̍ ni᷅ŋ cha᷄ŋ īmɔ̍nɔ̍ɔ̍ ni̍. Mɛ̄ɛ̍ ya̍ I̍ to̍fa̍ 
ni᷅ŋ chōo̍ cho̍o̍ te̍i̍ nāa̍ Mɛ̄lɛ̄ka̍ chūā le̍ mālāa̍, mi̍ hɔ̄lta̍ŋ lā sāŋgā ya̍. O̍o̍ Māsānɔ̄ɔ̍ 
Mɛ̄lɛ̄ka̍, dɛ̍nɛ̍ pa̍lāā bɛ̄ndōo̍ ō kōma̍l la̍, yāndi̍i̍ ma̍la̍ ya̍ fɔ̍. 

15Kɛ̍ mī vɛ̄ɛ̄ ya̍ I̍ di̍mi̍ yɛ̄ o̍ he̍ī ni᷄ŋ? Mɛ̄lɛ̄ka̍ Ya̍a̍wɛ̄ɛ̄ o̍ so̍ō fɛ̍lɛ̍ŋ nāa̍ ya̍ chu̍a̍, mbo̍ 
dīmūl la̍ māā he̍ī ī chō yɔ̄nɔ᷄ŋ. Ndu̍yɛ̍ ndu̍ pi̍la̍ kɛ̍sɛ̍ kɛ̍sɛ̍ to̍sa̍ ndi̍ ni̍. Kɔ̄l nūu̍ ō 
tāmbu̍ ō bɔ̄ɔ̍. Lūa̍a̍ŋ bɛ̍ɛ̍ I̍ nɔ̍lā mi̍ lɔ̍l o̍ wāla̍ chōo̍ le̍. 

16Māsānɔ̄ɔ̍ Mɛ̄lɛ̄ka̍, sɔ̄ɔ̍ŋ ŋ̄ tōsā mu᷅ŋ ndo̍ŋ, mu̍ŋ to̍sā ni̍ mī wāŋndā chīe̍e̍ya̍ ā wa̍ 
yōōmū. Ndu̍yɛ̍ ya̍ bɛ̍ɛ̍, sɔ̄ɔ̍ŋ nu̍mndo̍ŋ mu᷅ŋ, ŋ̄ chō tōsā mī nyi̍nā nūu̍ ō hīōū lāchī 
a̍ wāa̍ yōōmū. O̍o̍ Mɛ̄lɛ̄ka̍ nūu̍, si̍ŋgi̍ ya̍ mī hi̍o̍ū lāchī a̍ wāa̍ yōōmū. 

17I̍ si̍nā māā le̍ mī sɔ̍la̍ dɛ̍nɛ̍ kɛ̍ndɔ̄ɔ̍ ŋ̄ chɛ᷄l ni̍ mi̍ sa̍ŋgā sāŋgāa̍ ho̍ō. Le̍ kāālā bɛ̄ndū 
ŋ̄ kāāla̍ ya̍ wo̍, a̍ chɛ̍l la̍ mī to᷅l o̍ so̍o̍ŋ dīāllūŋ nūu̍ŋ mu̍ŋ wa̍ ni̍ŋ ŋ̍ tɛ̍ɛ̍mbāā wo̍ ni᷄ŋ 
te̍. Ma̍ lō o̍ ko̍ŋ ma̍ māl la̍ le̍ yɔ̄ŋndā wɔ̄ɔ̍ŋndā ya̍ I̍ to̍sa̍ la̍ŋ kpo̍u̍. 

18Wānāa̍ cho̍ chi̍e̍e̍ pīɔ̍m nda̍ ā nɔ̍lā mā sāŋga̍la̍ nu̍m te̍. Wānāa̍ vi᷅ wa̍, ā nɔ̍lā mā 
sōli̍ chōndo̍ŋ le̍ nu̍m sāŋgālāa̍ le̍, wānāa̍ vi᷅ ni᷅ŋ nda̍, ā si̍nā lɛ̍ mɛ̄ɛ̍ ŋ̄ chō wānā 
sa̍kpō yɛ̍ le̍. 

19Wānāa̍ cho̍ yōōmū wa̍, nda̍ nɔ̍lā ni̍ mā sāŋga̍la̍ nu̍m, mɛ̄ɛ̍ ya̍ I̍ cho̍ nu̍m nu̍a̍ā 
sāŋgālāa̍ pāa̍le̍ hāūle̍ŋ nde᷅ŋ yɛ̍. Kālāa̍ ŋ̄chūāūwa̍, ā chō chūāūwāā ndāa̍ dīmūllo̍ 
a̍ mɛ̄ɛ̍ ŋ̄ chō wānā sa̍kpō yɛ̍. 

20Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ ya̍ chīīndīāā. Le̍ he̍ī, ŋ̄ wā ni̍ŋ ndu̍ sāŋgālāa̍ o̍ chōndo̍ŋ 
ni᷄ŋ a̍ tōwāla̍ŋ lɔ̄ɔ̍, mī ŋ̄ sāŋga̍la̍ ndu̍ o̍ chīɛ̍i̍ Mɛ̄lɛ̄ka̍ ni᷄ŋ, ha̍a̍a̍ a̍ mɛ̄ɛ̄lu̍la̍ yōōmūlā 
nāāla̍ŋ. 

21A̍ bōōndi̍i̍ Āīsa̍yā mi̍i̍ŋgu̍ nāa̍ Māsāa̍ Hɛ̄sɛ̄ki̍yā chu̍a̍ le̍ mbō kɔ̍ di̍mūl ndu̍ māā ō 
chō sīōŋgɔ̄ɔ̍ sɔ̄lā ve̍, mi̍ Āīsa̍yā o̍ di̍mūl bu̍ɛ̍i̍ya̍a̍ Hɛ̄sɛ̄ki̍yā wa̍ māā ā līnda̍ fi̍kīi̍ya̍ŋ, 
mā ho᷄l Hɛ̄sɛ̄ki̍yā o̍ hīndɔ̄ɔ̍ wa̍ ndu̍ wo̍, māā tē ā ho᷄l pɛ̍, ō chō sīōŋgɔ̄ɔ̄. 

22A̍ te̍le̍ŋ ko̍ŋ Māsāa̍ Bɛ̍ndōo̍ Hɛ̄sɛ̄ki̍yā o̍ nyu̍nā Āīsa̍yā āā, “Chɔ̍m ndɔ̍ ya̍ 
tāāmāsi̍o̍o̍, o̍ chɔ᷅m ya̍ māā I̍ cho̍ vɛ̄lɛ̄ nɔ̄lā mī ku̍ɛ̄ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍.” 

Āīsa̍yā 39 

Māsāa̍ Ba̍bil̍ɔŋ̄ o̍ ve᷅m kii̍l̍a̍a̍ nāa̍ Māsāa̍ Hɛs̄ɛk̄iy̍ā chu̍a̍ 
(Māsāā Bɛ̍ndūāā Di̍i̍ŋ Ndūa̍a̍ 20:12-19) 

1Ndu̍yɛ̍ a̍ te̍le̍ŋ ko̍ŋ, Māsāa̍ Mɛ̄lōda̍chī Ba̍la̍dāŋ, po̍ Ba̍la̍dāŋ ndo̍, ndu̍ wa̍ māsāa̍ 
Ba̍bi̍lɔ̄ŋ ni̍. Mɛ̄ɛ̍ fi̍nyāa̍ ho̍ō tūēī māā Māsāa̍ Bɛ̍ndōo̍ Hɛ̄sɛ̄ki̍yā o̍ wa̍ a̍ nāa̍, ndu̍yɛ̍ 
mbo̍ sīāŋgū, mbo̍ pōōnyīāā yāu̍wo̍ mbo̍ kē ki̍i̍la̍a̍ ndūa̍a̍, lātūlu̍ a̍ nyɔ̄ɔ̍ŋ ŋ̄ ti᷄ŋ le̍ 
mā yōo̍ Māsāa̍ Hɛ̄sɛ̄ki̍yā. 

2Ndu̍yɛ̍ mɛ̄ɛ̍ pūa̍a̍ ha̍ā ā fūūlu̍u̍, mi̍ Hɛ̄sɛ̄ki̍yā o̍ di̍mūl nda̍ a̍ cha̍a̍ hūnɔ̄ɔ̄ wo̍. O̍ ko̍ŋ 
kɔ̍ɔ̍lī, mi̍ Hɛ̄sɛ̄ki̍yā o̍ ba̍lū a̍ nda̍, mbo̍ chɔ̄m nda̍ nyɛ̄ o̍ nyɛ̄ o̍ nɔ̍ o̍ māsāle̍ ndɔ̄le̍ŋ 
ni̍ŋ, ka̍ni̍ŋ hu̍mbū ni̍, ŋ̄ko̍o̍līi̍ŋ ni̍, nyɛ̄m yɛ̍ yɛ̍ŋ nda̍ dūāū o̍ nyɛ̄ dīa̍a̍ wo̍ŋ ni̍, 

māsi̍ɛ̍ndīi̍ ni̍, wōlɔ̄ɔ̄lā chɔ̄ū ni̍, mbo̍ chɔ̄m pūa̍a̍ ha̍ā kpo̍u̍. Nyɛ̄ o̍ nyɛ̄ ndu̍ o̍o̍ nɔ̍ ō 
kɛ̄sīāā o̍ fo̍ndāŋndā ndu̍ o̍o̍ kɛ̍sī nyɛ᷅m ndɔ̄ɔ̍ŋ nda̍ŋ, a̍ nyɛ̄ o̍ nyɛ̄ ndu̍ o̍o̍ nɔ̍ o̍ māsāle̍ 
ndɔ̄le̍ŋ ni᷄ŋ, mbo̍ bālu̍ a̍ pūa̍a̍ ha̍ā mbo̍ chīī nda̍ mu̍ŋ chɔ̄m kpo̍u̍, ō pīlɛ̍ bɛ̍ɛ̍ ō mɛ̄i̍ 
le̍ nda̍ chɔ̄mndo̍ le̍. 

3Mɛ̄ɛ̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ tu̍e̍ī a̍ pūa̍a̍ ha̍ā o̍kɔ̄ɔ̄, mbo̍ kūā nāa̍ Māsā 
Bɛ̍ndōo̍ Hɛ̄sɛ̄ki̍yā chu̍a̍, mbo̍ kɔ̍ nyu̍nā ndu̍ āā, “Kūɛ̍ɛ̍nɛ̍ pūa̍a̍ ha̍ā ā chɛ᷄ŋ yɛ̍? 
Ndu̍yɛ̍ ō yɛ̄ɛ̍nɛ̍ nda̍ hu᷄ŋ di̍mūl lɛ̄ nu̍m?” Mi̍ Hɛ̄sɛ̄ki̍yā o̍ di̍mūl ndu̍ āā, “Pūa̍a̍ ha̍ā ā 
fūla̍ lēvīl, o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ pɔ̍ nda̍ chɛ᷄ŋ ni̍.” 

4Mi̍ Āīsa̍yā nyu̍nā ndu̍ āā, “Ō yɛ̄ɛ̍nɛ̍ kpɛ̍ nda̍ hu᷄ŋ chɔ᷅ yɛ̄ o̍ chīɛ̄ī nu̍m lēmāsāa̍ ni᷄ŋ?” 
Mi̍ Hɛ̄sɛ̄ki̍yā o̍ dīmūl ndu̍ āā, “Nyɛ̄ o̍ nyɛ̄ cho̍ chīɛ̄ī ni̍ŋ na̍nu᷄ŋ, ā chīi̍ chɔ̄. I̍ chɔ̍m 
nda̍ nyɛ̄ o̍ nyɛ̄ ya̍ I̍ nɔ̍ ō kɛ̄sīāā o̍ fo̍ndāŋndā nīla̍ ya̍ I̍ kɛ̍sī nyɔ̍ɔ̍ŋ nda̍ŋ. I̍ mɛ̍i̍ nyɛ᷅ o̍ 
nyɛ̄ le̍ nda̍ chɔ̄mndo̍ le̍.” 

5Mi̍ Āīsa̍yā lo᷅ o̍ ko̍ŋ mbo̍ dīmūl ndu̍ āā, “Ya̍ŋ ndɔ̍ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̍ 
nɔ̍ kpāāyāa̍ kpo̍u̍ ō dīmi̍ wo̍. Ō dīmi̍ āā, 

6‘Hɛ̄sɛ̄ki̍yā, nyɛ̄ o̍ nyɛ̄ ŋ̄ nɔ̄ ō kɛ̄sīāā o̍ chīɛ̄ī nu̍m lēmāsāa̍ ni᷄ŋ, nyɛ̄m nūm pi̍la̍ 
chu̍u̍ŋgi̍a̍a̍ wo̍ŋ ni̍, a̍ nyɛ̄m fi̍nyāā nūm a̍ ma̍māa̍ ā lo̍ chūūŋgi̍a̍a̍ ha̍a̍a̍ mbo̍ fūūlūū 
a̍ te̍le̍ŋ ndo̍ ho̍ō wo̍ŋ, te̍le̍ŋ cho̍ fūūlūū mī wāŋnda̍ Ba̍bi̍lɔ̄ŋ a̍ hu̍ŋ kɔ̍ndū mu̍ŋ kpo̍u̍ 
mā kūɛ̄nu᷄ŋ a̍ mu̍ŋ. Nyɛ̄ o̍ nyɛ̄ ŋ̄ nɔ̄ ō kɛ̄sīāā, ā chō mu̍ŋ hūnɔ̄ɔ̄ bāsɔ̄ɔ̄ tɛ̍ɛ̍, ō pīlɛ̍ bɛ̍ɛ̍ 
ā mɛ̍ī ni̍ŋ te̍. 

7Pūa̍a̍ nu̍m ŋ̄ vēlū kɛ̍sɛ̍ kɛ̍sɛ̍ wa̍, ā chō hūnɔ̄ɔ̄ ā ti᷄ŋ bīū mā kūɛ̄ a̍ nda̍ o̍ bīyɔ̄ɔ̍ ni᷄ŋ 
Ba̍bi̍lɔ̄ŋ. Ā chō nda̍ lākɔ̄ bōsīla̍ŋ pēsī ndu̍yɛ̍ mā sīīŋgu̍u̍ nda̍ wānāā wa̍lla̍ o̍ chīɛ̄ī 
lēmāsa̍ māsā bɛ̍ndōo̍ Ba̍bi̍lɔ̄ŋ ni᷄ŋ.’ ” 

8Kɛ̍ mi̍ Māsāa̍ Bɛ̍ndōo̍ Hɛ̄sɛ̄ki̍yā o̍ yi̍ya᷄ŋ māā yōōŋgōo̍ ho̍ō ō chō yōōŋgū kɛ̄ndɛ̄, 
māā kɔ̄l nyūlōo̍ ō wā ni̍ŋ o̍ lɛ̄ŋnde̍ŋ ni᷄ŋ, ndu̍yɛ̍ mī wānā o̍ wānā o̍ wa̍ o̍ bā ndɔ̄ 
cho̍o̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̍nūŋ wa̍nā le̍, ha̍a̍a̍ a̍ te̍le̍ŋ o̍ cho̍ māsāa̍ wo̍. Mi̍ 
Hɛ̄sɛ̄ki̍yā lo᷅ o̍ ko̍ŋ mbo̍ di̍mūl wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā āā, “Yōōŋgū kɛ̄ndɔ̄ɔ̍ 
pi̍la̍ Mɛ̄lɛ̄ka̍ Ya̍a̍wɛ̄ɛ̄ o̍ ke̍ nu̍m ho̍ō le̍ ya̍ ni̍.” 

Āīsa̍yā 40 

Dīōmndā nyɔɔ̄l̄āāla̍ŋ le̍ wānāa̍ Mɛl̄ɛk̄a̍a̍ 
1Mɛ̄lɛ̄ka̍ nyāa̍ ō dīmi̍ āā, “Lā nyɔ̄ɔ̄lu̍ wānāa̍ nīa̍a̍ kɔ̄lta̍ŋ ni᷄ŋ. Lā nyɔ̄ɔ̄lu̍ nda̍ kɔ̄lta̍ŋ. 

2Lā dɛ̄ɛ̄ni̍a̍a̍ wa᷅ŋnda̍ Chūlu̍sɛ̄lɛ̄m kɔ̄lta̍ŋ. Lā dīmu̍l nda̍ māā sāŋgā bɛ̄ndū nda̍ wa̍ 
wo̍ ō chūū, māā yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, I̍ ma̍l nda̍ le̍ ndu̍. Yɔ̄ŋ wɔ̄ɔ̍ŋ o̍ yɔ̄ŋ 
wɔ̄ɔ̍ŋ nda̍ tōsa̍, ya̍ Mɛ̄lɛ̄ka̍ Ya̍a̍wɛ̄ɛ̄, mi̍ tu̍sī nda̍ dɛ̍nɛ̍ pa̍lāa̍ chōo̍ le̍ ndu̍ bɛ̄mbɔ̄ɔ̍ 
lēdīi̍ŋ.” 

3Wāŋndo̍ chō yōndāa̍ chōo̍ cho̍o̍ āā, “Lā tōōsi̍a̍a̍ nɛ̍īyo̍ o̍ po̍llo̍ ni᷄ŋ Mɛ̄lɛ̄ka̍ Ya̍a̍wɛ̄ɛ̍ 
lāchī. Lā tōōsi̍a̍a̍ ndu̍ mbō wa̍ nyɛ̄ kɛ̄ndɛ̄ sa̍kpō Mɛ̄lɛ̄ka̍ nāa̍ lāchī. 

4Dɛ̍ŋgbɛ̍la̍ŋ o̍ pēmbo᷄ŋ tɛ̄ɛ̄ŋ kpe̍nde̍ lā pēēlu̍ la̍ŋ, pēmbo᷄ŋ kpo̍u̍ lā pēsī pe̍si̍ mu̍ŋ, 
mī ŋ̄ yɔ̄nu̍ŋ dɛ̍ŋgbɛ̍la̍ŋ. Nɛ̄īla̍ do̍ŋgīli̍ dōŋgīlīla̍ŋ kpo̍u̍, lā tōsa̍ mī lā yɔ̄nu̍ŋ tɛ̍lɛ̍lɛ̍. 
Nɛ̄īla̍ wɔ̍ɔ̍ŋnda̍ŋ lā tōsa̍ mī lā sīmnu᷄ŋ nyɛ᷅ kɛ̄ndɛ̄ tɛ̍lɛ̍lɛ̍. 

5O̍ ko̍ŋ kɔ̍ɔ̍lī, nāŋɔ̄ɔ̄ bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wā ni̍ŋ o̍ chɔ̍mna᷄ŋ kpe̍nde̍ke̍le̍. 
Ndu̍yɛ̍, ŋ̄wāŋndā chīe̍e̍ kpo̍u̍, ā chā ni̍ŋ na̍ŋɔ̄ɔ̄ ndɔ̄ bɛ̍ndōo̍ ho̍ō. He̍ī ī chō yɔ̄nɔ᷄ŋ, 
fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ sōndō dīōmnda̍ŋ nda᷅ŋ lā fūla̍ ni̍.” 

6Wāŋndo̍ chō yōndāa̍ chōo̍ cho̍o̍ āā, “Yo̍nda̍ yo̍o̍ŋgōo̍ ho̍ō.” Mi̍ nyu̍nā wāŋndo̍ ho̍ō 
a̍a̍, “Yōōŋgū yɛ̄ɛ̍nɛ̍ ya̍ I̍ yo̍nda̍ yɛ̍?” Mbo̍ dīmūl la̍ māā ya̍ I̍ yo̍nda̍ āā, “Wāŋndā 
chīe̍e̍ya̍ kpo̍u̍ ā chō māchūāā mɛ̄ɛ̍ bīllo̍ ō chō nu̍a̍ā yɛ̍. Ndu̍yɛ̍ nāŋɔ̄ɔ̄ ndāa̍ kpo̍u̍, 
mɛ̄ɛ̍ bīl lāpe̍e̍ŋgo̍o̍ ō kēlēŋā nu̍a̍ā tāmbe̍i̍ yɛ̍, le̍nde̍ o̍ ke̍lēŋā ta̍mbe̍i̍ ni̍. 

7Bīllo̍, tē Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋ dɔ̍ɔ̍ hūēīyīī ndūɛ̍i̍ pɛ̍, vēsāa̍ o̍ lēpīlɛ̍ ni᷄ŋ kpe̍. O̍ ko̍ŋ 
kɔ̍ɔ̍lī, pe̍e̍ŋge̍la̍ŋ bɛ̍ɛ̍ mī lā nyāma̍la̍ mī lā dēli̍. Mɛ̄ɛ̍ bīllo̍ ō chō nu̍a̍ā yɛ̍, le̍nde̍ ko̍ni̍ 
wāŋndā chīe̍e̍ya̍ ā chō ni̍, ā nɛ̍ī a̍ wu̍ le̍. 

8Bīllo̍ mbō vēsa̍, o̍ ko̍ŋ kɔ̍ɔ̍lī, pe̍e̍ŋge̍la̍ŋ bɛ̍ɛ̍ mī lā nyāma̍la̍, kɛ̍ Mɛ̄lɛ̄ka̍ ndu̍ dīōm 
ndɔ̄ɔ̍ ō chō le̍ fɛ̍ɛ̍ŋ a̍ fɛ̍ɛ̍ŋ.” 

9Sa̍a̍yɔ̄ŋ, ā nɔ̄ yōōŋgū kɛ̄ndɔ̄ɔ̍ lē wāŋnda̍ dīmūllo̍. He̍l o̍ pēmbīī vīlɛ̄īye̍ chōo̍ le̍ mā 
di̍mu̍l wāŋnda̍ ndu̍. Chūlu̍sɛ̄lɛ̄m, ā nɔ̄ yōōŋgū kɛ̄ndɔ̄ɔ̍ o̍ sōndō, le̍ dīmīo̍o̍. Yo̍nda̍ 
yo̍o̍ŋgū kɛ̄ndɔ̄ɔ̍ ho̍ō chōo̍ cho̍o̍ kpe̍le̍ŋ. Yo̍nda̍ ndu̍ chōo̍ cho̍o̍ kpe̍le̍ŋ, sīōōŋīī bi̍ī 
nu̍m te̍. Di̍mu̍l chi̍o̍o̍ŋ Chu̍dā āā, “Lā tōfa̍ wɔ̍, Mɛ̄lɛ̄ka̍ nyāa̍ chō hūnɔ̄ɔ̍!” 

10Lā tōfa̍ wɔ̍, Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ Bɛ̄ndōo̍ ō chō hūnɔ̄ɔ̍ a̍ kpāāyā bɛ̍ndōo̍. 

Ō chō hūnɔ̄ɔ̍ le̍ wāa̍ Māsāa̍ ŋ̄wāŋndā chīe̍e̍ kpo̍u̍ cho̍o̍, a̍ kpāāya̍ ndɔ̄ bɛ̍ndōo̍. 

Ō chō hūnɔ̄ɔ̍ a̍ wāŋnda̍ o̍ bā māā fāndā, wānāā o̍ ba̍ŋa̍ wa̍ ā chō ndu̍ kɔ̄la̍ŋ lāchī. 

11Ō chō hūnɔ̄ɔ̄ wānāā ndūa̍a̍ māndā mɛ̄ɛ̍ wānā ma̍ndāā lāsāa̍ ō māndā nu̍a̍ā sāa̍ 
ndūa̍a̍ yɛ̍. 

A̍ cho̍ māā sāā fɔ̍ŋndɔ̍ wā, ō chō nda̍ hūnɔ̄ɔ̄ chu̍u̍ŋgi̍a̍a̍ nāa̍ pi̍lɛ̍, ndu̍yɛ̍ mbō 
nāŋnu̍ŋ nda̍ īkɛ̄i̍, kālāa̍ ndāa̍ mbō bīī nda̍ nyɛ̄ kɛ̄ndɛ̄ kɛ̍ndɛ̄. 

A̍ Mɛl̄ɛk̄a̍ Is̍ɔl̄ūɛi̍y̍a̍ ō wānā tu̍ū a̍ nyɛ ̄o̍ nyɛ ̄le̍ wo̍ o̍kɔɔ̄ ̄
12Kāni̍ bɛ̍ɛ̍, ō nɛ̄ɛ̍nɛ̍ nɔ̍la̍ yɛ̄ ni᷅ŋ, mbo̍ kūāndū mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ a̍ bā 
le̍ ma̍ŋ tūūwo̍? 

Ō nɛ̄ɛ̍nɛ̍ tu̍u̍ yɛ̄ ni᷅ŋ ha̍la̍a̍ chōo̍ cho̍o̍ a̍ bā le̍ mbō sīna̍ mɛ̄ɛ̍ kpɛ̍ o̍ to̍ŋgū yɛ̍? 

Ō nɛ̄ɛ̍nɛ̍ nɔ̍la̍ yɛ̄ ni᷅ŋ mbo̍ chu̍u̍ŋgi̍a̍a̍ chu̍ndo̍o̍ kpo̍u̍ nāa̍ pi᷅lɛ̍, mbo̍ tūū ndu̍ o̍ nyɛ̄ 
ni᷄ŋ le̍ mbō sīna̍ mɛ̄ɛ̍ o̍ cho̍ bōllē pīlɛ̍ yɛ̍? 

Ō nɛ̄ɛ̍nɛ̍ nɔ̍la̍ yɛ̄ ni᷅ŋ mbo̍ hāndū lūāŋūŋ bɛ̄ndo᷄ŋ a̍ pēmbo᷄ŋ o̍ sēke̍lēi̍yo̍ chōo̍, le̍ 
mbō sīna̍ mɛ̄ɛ̍ kpɛ̍ ŋ̍ cho̍ lūsu̍llo̍ yɛ̍? 

13Ō nɛ̄ɛ̍nɛ̍ nɔ̍la̍ yɛ̄ ni᷅ŋ, mbo̍ sīnā nyɛ̍ cho̍ Mɛ̄lɛ̄ka̍ Ya̍a̍wɛ̄ɛ̄ o̍ kɔ̄llo̍? 

Ō nɛ̄ɛ̍nɛ̍ nɔ̍lā yɛ̍ mbō pɛ̄ɛ̄ku̍ Mɛ̄lɛ̄ka̍ ɔ̄ɔ̄ mbō sīla̍ ndu̍? 

14Ō nɛ̄ɛ̍nɛ̍ Mɛ̄lɛ̄ka̍ nyūna̍ yɛ̄ ni᷅ŋ le̍ sīlāa̍? 

Ō nɛ̄ɛ̍nɛ̍ pɛ̍ɛ̍ku̍ yɛ̄ ndu̍ le̍ mɛ̄ɛ̍ o̍ to̍sā sɔ̍ɔ̍ŋ o̍ nɛ̄i̍ tōnya̍a̍ chōo̍ yɛ̍? 

Ō nɛ̄ɛ̍nɛ̍ ke̍ yɛ̄ ndu̍ kɔ̄l kālo̍o̍, ndu̍yɛ̍ mbo̍ chɔ̄m ndu̍ mɛ̄ɛ̍ o̍ si̍nā sɔ̍ɔ̍ŋ pɛ̄ŋgu̍ yɛ̍? 

15Lɛ̄ŋnde̍ kpo̍u̍ ī chō māchūāā Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l māā nyɛ̄ pɔ̄mbu̍i̍i̍ni̍i̍, 

ī chō māchūāā mɛ̄ɛ̍ mɛ̄ŋnde̍ŋ lē dēl nu̍a̍ā tu̍e̍ o̍ ba̍a̍wa̍a̍ ni᷄ŋ yɛ̍. Mɛ̄ɛ̍ wāŋndo̍ ō 
chu̍u̍ŋgi̍a̍a̍ dɔ̍ɔ̍ nu̍a̍ā chu̍ndu̍ fo̍ndōo̍ lɛ̄ŋ, mbō lāndu̍ ndu̍ o̍ sēke̍lēi̍yo̍ yɛ̍, le̍nde̍ i̍ 
cho̍ ndu̍ o̍ hɔ̄l ni̍. Lɛ̄ŋīi̍ cho̍ ī bālāā a̍ mɛ̄ŋnda̍ŋ nde̍, 

ō chūa̍ ndi̍ bɛ̍ɛ̍, fe̍fe̍le̍ ko̍ni̍ i̍ wa᷅ ndu̍ o̍ bā ni̍ māā chu̍ndu̍. 

16Yɔ̄mnde̍ o̍ būndɛ̍la̍ŋ ni᷄ŋ Le̍ba̍nɔ̄ŋ kpo̍u̍, 

ī cho̍ i̍ bɔ̍ɔ̍ le̍ yīŋnde̍ŋ kīīsūūwo̍ o̍ ma̍āŋndo̍ ndɔ̄ɔ̍ chōo̍ le̍, ndu̍yɛ̍ vīsīa̍a̍ cho̍ bɛ̍ɛ̍ o̍ 
būndɛ̍la̍ŋ nda᷅ŋ ni᷄ŋ nda̍, ā cho̍ le̍tu̍u̍ le̍ sa̍lā lūāmāa̍ sōlīo̍o̍ o̍ Mɛ̄lɛ̄ka̍ nāa̍ lo̍ le̍. 

17Lɛ̄ŋnde̍ o̍ chi̍e̍ēŋndo̍ ni̍ŋ kpo̍u̍, ī cho̍ nyɛ᷅ o̍ nyɛ̄ Mɛ̄lɛ̄ka̍ o̍ hɔ̍l te̍. 

Ō chi̍ ndi̍ nyɛ̄ o̍ nyɛ̄ le̍. 

18Nyɛ̄ o̍ nyɛ̄ chō mī wānā tu̍u̍ ndu̍ a̍ Mɛ̄lɛ̄ka̍? Wānā tu̍ū Mɛ̍lɛ̄ka̍ a̍ nyɛ̄ o̍ nyɛ̄ mā 
di̍mi̍ māā, a̍ nyɔ̄ɔ̍ ho̍ō o̍ ve̍la᷅ŋ ni̍? 

19Wānā tu̍ū ndu̍ a̍ mɛ̄lɛ̄ka̍ā wāŋnda̍ tōōsīāā wa̍ le̍, fo̍ndōle̍, mɛ̄lɛ̄ka̍a̍ ha̍ā nyɛ̄ wānā 
cha̍ā nyɛ̄ a̍ lābā wo̍ ō tōōsīāā a̍ lābā wo̍ nda̍ chō ni̍. Tē ā to̍o̍si̍a̍a̍ nda̍ pɛ̍, ā kūmbū 
nda̍ a̍ ko̍o̍līi̍yo̍ŋ kpo̍u̍, ā tōōsi̍a̍l nda̍ yɔ̄lɔ̍ŋ a̍ ka̍ni̍i̍ hu̍mbūe̍i̍. 

20Wānā ta̍mbɛ̍i̍ cho̍ ō nɔ̍lā mɛ̍lɛ̄ka̍a̍ wāā le̍nde̍ sɔ̍lā le̍ wo̍, tē ō bīī pɛ̍, ō nūūwa̍ yɔ̄m 
kālā ka̍la̍ se᷅ le̍ wo̍, O̍ ko̍ŋ kɔ̍ɔ̍lī, ō nūūwa̍ wāna̍ cha̍ā nyɛ᷅ a̍ lābā wo̍, 

ō se᷄l ndu̍ mɛ̄lɛ̄ka̍a̍ ha̍ā ō pīlɛ̍ nyɛ̄ kɛ̄ndɛ̄ kɛ̍ndɛ̄, ō sīmi̍ ndu̍ bɛ̍ɛ̍ o̍ de᷅l te̍. 

21Bāā lā sīna̍ wɔ̍ sɔ̍ɔ̍ŋ mu᷅ŋ pɛ̄ŋgu̍ le̍? Bāā lā tūi̍ yɔ̍ a̍ mu̍ŋ o̍kɔ̄ɔ̄ le̍? Ā di̍mu̍l nya̍ a̍ 
mu̍ŋ o̍kɔ̄ɔ̄ o̍ kāndɔ᷄ŋndo̍ le̍? Lā si̍nā mɛ̄ɛ̍ chi̍e̍ēŋndo̍ ho̍ō ō tōōsi̍a̍ŋ yɛ̍ le̍? 

22Mɛ̄lɛ̄ka̍ chō īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍, O̍ ha̍la̍a̍ kɔ̄ɔ̄lī. Wāŋndā chīe̍e̍ya̍ 
kpo̍u̍, ā chō māchūāā ndu̍ o̍ hɔ̄l mɛ̄ɛ̍ kāmbālla̍ ā chō nu̍a̍ā yɛ̍. Ndu̍ pɛ̍ŋgɛ̍la̍ ha̍la̍a̍, 
a̍ nyɛ̄ o̍ nyɛ̍ cho̍ chōo̍ cho̍o̍ ni̍, mɛ̄ɛ̍ nda̍ pɛ̄ŋgɛ̄lā nu̍a̍ā kōlāa̍ yɛ̍. Mɛ̄ɛ̍ nda̍ tūāndū 
nu̍a̍ā tɛ̍ndīi̍yo̍ le̍ cha᷄lle̍ lēni᷄ŋ yɛ̍, le̍nde̍ o̍ to̍ndū ha̍la̍a̍ chōo̍ cho̍o̍ ni̍. 

23Wānāā bɛ̄ndūa̍a̍ o̍ chi̍e̍ēŋndo̍ ni᷄ŋ, mbō tōsa̍ mā sīmnu᷄ŋ nyɛ᷅ fo̍ndō fu̍u̍. Wānāa̍ 
cho̍ chi̍e̍ēŋndo̍ ho̍ō kpo̍u̍ chi᷅la̍ŋ nda̍, mbō tōsa̍ mā mīīŋgu̍ nyɛ̄ fo̍ndō fu̍u̍. 

24Mɛ̄ɛ̍ nda̍ tūāl nu̍a̍ā tɔ̄lɔ̄ɔ̍, ɔ̄ɔ̄ mɛ̄ɛ̍ nda̍ sāŋ nu̍a̍ā ku̍lu̍la̍ tɔ̄lɔ̄ɔ̍ lɛ̄ŋ, dīmīo̍o̍ nu̍a̍ā mī 
lā vīl, te̍le̍ŋ pūūndo̍ŋ ŋ̄ hūŋ nu̍a̍ā le̍ lɛ̄ŋnde̍ŋ sāa̍ nyɛ̄ kɛ̄ndɛ̍ī yo̍, Mɛ̄lɛ̄ka̍ yɔ̍ŋ hūēīyīī 
tūū ve̍, mī ī hu᷄ŋ ve̍e̍sīāā ndu̍ kpo̍u̍, ndu̍yɛ̍, mbō yɔ̍ŋ hūēīyīī fēlēŋfēle̍ŋnde̍ mī ī hu᷄ŋ 
ba̍sū ndu̍ tɛ̍ɛ̍ māā lātɛ̄fɛ̍. 

25Mɛ̄lɛ̄ka̍ dīāndāa̍ ō lo̍ o̍ ko̍ŋ mbo̍ nyūnā āā, “A̍ nɛ̄ɛ̍nɛ̍ wānā nɔ̍lā yɛ̍ mā tu̍u̍ ya̍ 
Mɛ̄lɛ̄ka̍? 

Ō nɛ̄ɛ̍nɛ̍ cho̍ yɛ̄ mi̍ ŋ̄ sīīma᷅ŋ na̍a̍ ndu̍?” 

26Lā hēēlu̍ wɔ̍ hɔ᷅lla̍ mī lā tōfa̍ o̍ ha̍la̍a̍ ni᷄ŋ cho̍o̍ cho̍o̍. 

Ō nɛ̄ɛ̍nɛ̍ to̍o̍si̍a̍a̍ yɛ̄ nyɔ̄ɔ̍ŋ mu᷅ŋ kpo̍u̍ o̍ ha̍la̍a̍ ni᷄ŋ? Mɛ̍lɛ̄ka̍ to̍o̍si̍a̍a̍ mu̍ŋ ni̍, mbo̍ 
ha̍ndu̍ mu̍ŋ o̍ ha̍la̍a̍ ni᷄ŋ cho̍o̍ cho̍o̍ ŋ̍ pi̍lɛ̍ŋ pi̍lɛ̍ŋ, mɛ̄ɛ̍ nda̍ sīmī nu̍a̍ā pūa̍a̍ chɔ̄ūwa̍ 
yɛ̍. 

Ō si̍nā mu̍ŋ mɛ̄ɛ̍ ŋ̍ cho̍ bōllē pīlɛ̍ yɛ̍ kpo̍u̍, ndu̍yɛ̍ ō nɔ̄lā mbō vēēlu̍ mu̍ŋ dīōla̍ ŋ̄ 
pīlɛ̍ŋ pi̍lɛ̍ŋ. 

A̍ kpāāya̍ ndɔ̄ bɛ̍ndōo̍, ndu̍yɛ̍ a̍ dīāllūŋ ndɔ̄ɔ̍ŋ ka̍la̍ŋ, mbo̍ kɛ̄sī mu̍ŋ chōo̍ cho̍o̍ lo̍ŋ, 

ī pīlɛ̍ bɛ̍ɛ̍ ī fe̍ŋāŋ le̍cho̍o̍ le̍. 

27Nya̍ yu̍ŋgu̍ Che̍kɔ̍pū wo̍, vɛ᷅ mi̍ lā wā ŋɔ̄ɔ̄chīa̍ŋndo̍? Wāŋnda̍ I̍sɔ̄lūɛ̄ī, vɛ᷅ mī lā wā 
dīmīo̍o̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ chɔ᷅ nyɛ̍ cho̍ yɔ̄nɔ᷄ŋndo̍ a̍ nya̍ wo̍ le̍, māā ō 
būūla̍ŋ bɛ̍ɛ̍ le̍ mbō sīna̍ māā tē ā chō nya̍ lāka̍fā tōsāl te̍? 

28Bāā lā sīna̍ wɔ̍ sɔ̍ɔ̍ŋ mu᷅ŋ pɛ̄ŋgu̍ le̍? Bāā lā tūi̍ yɔ̍ a̍ mu᷅ŋ o̍kɔ̄ɔ̄ le̍? Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Ndu̍ to̍o̍si̍a̍a̍ chi̍e̍ēŋndo̍ ho̍ō kpo̍u̍ 
ni̍. 

Ō sa̍ŋgā lē, kɛ̄lɛ̄ŋgāāle̍, mbō yēēma̍ pɛ̄ŋgī. Wānā o̍ wānā nɔ̍lā mā si̍na̍ yi̍ya᷄ŋ ndɔ̄ɔ̍ 
le̍. 

29Wānāa̍ cho̍ ā yɔ̄kpɛ̍i̍ ya̍, mbō ke̍ nda̍ dīāllūŋ kālāŋ sɛ̄nɛ̄īyo̍ŋ, ndu̍yɛ̍ wānāa̍ nɔ̍ 
kpa̍a̍yā o̍ kpāāyā le̍ wa̍, mbō ke̍ nda̍ kpāāyāa̍ ta̍u̍ ta̍u̍. 

30Fe̍le̍ŋgu̍a̍a̍ bɛ̍ɛ̍ mā sāŋga̍, ndu̍yɛ̍ mā yēēma̍ pɛ̄ŋgīo̍o̍. Chūāā pīāāndūa̍a̍ bɛ̍ɛ̍ mā 
sāŋga̍, ndu̍yɛ̍ mā de᷄l. 

31Kɛ̍ wānāa̍ dɔ̍ū tīīnda᷄ŋ ndāa̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ nda̍, ā chō hūnɔ̄ɔ̄ dīāllūŋ kālāŋ 
sɛ̄nɛ̄īyo̍ŋ sɔ̄lā. Ā chō hūnɔ̄ɔ̄ dīāllūŋ kāla᷄ŋ sɔ̄lā, mɛ̄ɛ̍ kōvi̍a̍a̍ ā nɔ̄ nu̍a̍ā dīāllūŋ kāla᷄ŋ 
le̍ bālɔ̄ɔ̍ o̍ hūēīye̍ ni᷄ŋ cho̍o̍ cho̍o̍ yɛ̍. Ā nyāānūŋ ni̍ŋ ā sa̍ŋgā le̍, ndu̍yɛ̍ mā bālu̍ bālɔ̄ɔ̍ 
pi̍la̍ kɛ̍ ā yɔ̍kpā le̍. 

Āīsa̍yā 41 

A̍ mɛɛ̄ ̍Mɛl̄ɛk̄a̍ dīmi ̍le̍ Is̍ɔl̄ūɛi̍ ̍mālāa̍ yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ wāŋnda̍ o̍ lɛ̄ŋīi̍ ho̍lnu̍ŋ pe̍e̍ mɛ̄ŋmā īhɛ᷄llo̍ wa̍, lā 
mēi̍ mī lā ya᷄ŋ ya̍ nīla̍ŋ. Wāŋnda̍ o̍ lɛ̄ŋnde̍ ni᷄ŋ ā mīīŋgu̍ yo̍o̍mūa̍ŋ sɔ̄lā. Ā hu᷄ŋ ti̍mbī 
sūɛ̍i̍ ndɛ̄i̍. 

Ŋ̍ bɔ̄ɔ̄ŋi̍āŋ mī ŋ̄ yāāsi̍āŋ sūɛ̍i̍ cho̍ na̍a̍ tɛ̄ɛ̄ŋ nde̍. 

2“Ō nɛ̄ɛ̍nɛ̍ to̍sa̍ yɛ̍, mi̍ māsa̍ wa̍ bā pāa̍le̍ŋ le̍ chāŋndo̍ wo̍ 

ō yūsā kɔ̄llo̍ le̍ hūnɔ̄ɔ̍ sɔ̍ŋgɔ̄ɔ̍ a̍ lɛ̄ŋnde̍ŋ nde᷅ŋ? 

Ō nɛ̄ɛ̍nɛ̍ ke̍ yɛ̄ māsā ko̍ŋ kpāāyāa̍, bā o̍ bā o̍ ku̍ɛ̄ a̍ chɔ̄ūwo̍ pɛ̍ ō yēm? Wāna̍ hi᷅ŋ a̍ 
ndu̍ wo̍, ndu̍ ma̍l ndu̍ lɛ̄ŋīi̍ wa̍ ndu̍ lāchī ve̍ o̍ bā ni̍ mbo̍ yām ndi̍, a̍ māsāa̍ wa̍ o̍ 
lɛ̄ŋīī kēŋ ni᷄ŋ nda̍, mbo̍ nīɔ̄ū nda̍. 

A̍ mūɛ̄ī ndūɛ̍i̍ fāŋnde̍, mbo̍ tɛ̄ɛ̄mbūū māsāā ka̍ŋ, mbo̍ tōsā ma̍ yɔ̄nu᷄ŋ mɛ̄ɛ̍ 
chu̍ndo̍o̍ wā nu̍a̍ā lɛ̄ŋ yɛ̍. Mbo̍ sɛ̄ŋī nda̍ a̍ chīŋɔ̍ma̍ ndūa̍a̍ŋ mɛ̄ɛ̍ hūēīye̍ ī sɛ̄ŋī nu̍a̍ā 
pēī ve̍sɛ̍i̍ye̍ yɛ̍. 

3Mɛ̄ɛ̍ nda̍ nyāānu̍ŋ, mbo̍ tīsā nda̍ kīlta̍ŋ kɔ̄ɔ̄lī, mbo̍ fūūlūū a̍ nda̍ tōūwɔ̄ɔ̍ o̍ 
fo̍ndāŋndā o̍ ku̍e̍ wɔ̍ bɛ̍ɛ̍ pa̍a̍ndū le̍ la̍ŋ, ndu̍yɛ̍ nyɛ̄ ō nyɛ̄ yɔ̄nu̍ŋ ndu̍ le̍. 

4Ō nɛ̄ɛ̍nɛ̍ to̍sa̍ yɛ̄ mi̍ sɔ̄ɔ̍ŋ bɛ̍ndūŋ wāā nu̍a̍ā ŋ̄ yɔ̄nu᷄ŋ? Chɔ̍ŋ a̍ chi̍e̍ēŋndo̍ 
kāndɔ᷄ŋndo̍, sɔ̄ɔ̍ŋ yɔ̍nu̍ŋ ni᷅ŋ ki̍nɛ̍i̍ yo̍ŋ, 

ō nɛ̄ɛ̍nɛ̍ to̍sa̍ yɛ̄ mi̍ ŋ̄ yɔ̄nu᷄ŋ? Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ to̍sa̍ ni̍ mi̍ ŋ̄ yɔ̄nu᷄ŋ. I̍ wa̍ na̍nu᷄ŋ 
o̍ kāndɔ᷄ŋndo̍, ndu̍yɛ̍ I̍ cho̍ vɛ̄lɛ̄ lō na̍nu᷄ŋ mī mɛ̄ɛ̄lu̍la̍ŋ lā fūūlu̍u̍. 

5“Wānāa̍ cho̍ o̍ lɛ̄ŋīi̍ ho̍lnu̍ŋ pe̍e̍ mɛ̄ŋmā īhɛ᷄llo̍ ve̍ ni᷄ŋ nda̍ kpo̍u̍, ā chē nyɛ̄ ya̍ I̍ to̍sa̍ 
wo̍. Wāŋnda̍ o̍ chi̍e̍ēŋndo̍ ni᷄ŋ kpo̍u̍ sīōōŋīī bɛ̄ndūe̍i̍ bīī nda̍ ma̍ nyīīyā. Nda̍ kpo̍u̍ 
ā dīīnu᷄ŋ ku̍ndāa̍ ma̍ hūŋ. 

6Ā chō māāli̍āŋndo̍ vēllāa̍ vēllē, mī wānā o̍ wānā dɛ̄ɛ̄ni̍a̍a̍ cha̍a̍ŋ ndɔ̍ kɔ̄llo̍ ni᷄ŋ āā, 
‘Sɔ̍la̍ kɔ᷅l sīmūlāa̍.’ 

7Wānāa̍ cha̍ā nyɛ᷅ a̍ lābā wa̍, ā chō wānāa̍ to̍sā wa̍llo̍ a̍ ko̍o̍līi̍yo̍ŋ nda̍ kɔ̄lta̍ŋ 
dɛ̄ɛ̄nīa̍a̍, ndu̍yɛ̍, mi̍ wānāa̍ bɛ̍ɛ̍ndīāā chi̍li̍ŋndo̍ŋ a̍ ha̍mɛ̄i̍la̍ŋ mā kpɛ̄lɛ̄kīāā mu̍ŋ 
nda̍, ā wā dīōmndā kɛ̄ndɛ̄la̍ŋ sūɛ̍i̍ nāa̍ sūmnda̍ chūā, a̍ bɛ̍ɛ̍ndīāā nyɔ̍ɔ̍ŋ a̍ 
chīli̍ŋndo̍ŋ nda̍. Ā chō dīmu̍la᷅ŋndo̍ māā, wa̍li̍ ŋ̄chīli̍ŋndo̍ ho̍ō, wa̍li̍ kɛ̍ndɔ̄ɔ̍ pīla̍ o̍ 
cho̍ ni̍. Ndu̍yɛ̍, ma̍ wā nyɔ̄ɔ̍ŋ tōōsīa̍a̍ māā mɛ̄lɛ̄ka̍a̍ ndā, mā bēŋī mu̍ŋ a̍ 
lɔ̄ndīmɛ̄i̍yo̍ŋ yɔ̄ŋi̍ ŋ̍ de̍li̍. 

8“Kɛ̍ nya̍ wāŋnda̍ I̍sɔ̄lūɛ̄ī, bu̍ɛ̍i̍yāā nīa̍a̍ nya̍ chō ni̍. Nya̍ yu̍ŋgu̍ Che̍kɔ̍pū wo̍, nya̍ 
fu̍la̍ ha̍ā o̍ pūlāle̍ E̍bīlāha᷅m cha̍a̍ŋ nīle̍ŋ chōo̍ wa̍, nya̍ cho̍ wānāā nīa̍a̍ ya̍ I̍ hɛ̍li̍ wa̍ 
ni̍. 

9Lā wa̍ o̍ fo̍ndāŋndā lēvīlta̍ŋ o̍ chi̍e̍ēŋndo̍ mɛ̄ɛ̄lu̍la̍ŋ pɔ̍, mi̍ kɔ̍ chu̍ā nya̍ lo̍ŋ, mi̍ so̍lī 
nya̍ o̍ lɛ̄ŋndē lēŋ ni᷄ŋ mi̍ hu᷅ŋ a̍ nya̍. Mi̍ lo᷅ o̍ ko̍ŋ mi̍ di̍mūl nya̍ a̍a̍, ‘Bu̍ɛ̍i̍yāā nīa̍a̍ nya̍ 
chō ni̍.’ Wānāā nīa̍a̍ ya̍ I̍ hɛ̍li̍ wa̍ nya̍ chō ni̍, I̍ kɛ̍ɛ̄ nya̍ le̍. 

10Le̍la̍ŋ lā yɔ᷅ŋ īsīōōŋ te̍, kāni̍ fo̍ndōle̍, I̍ cho̍ nya̍ kɔ̄ɔ̄lī. Lā ta̍mbū kɔ̄l te̍, ya̍ cho̍ 
Mɛ̄lɛ̄ka̍ nyāa̍ ni̍, I̍ cho̍ nya̍ dīāllūŋ kāla᷄ŋ kē, ndu̍yɛ̍ mī ma̍la̍ nya̍. I̍ cho̍ nya̍ bā nī 
kɛ̍ndɔ̄ɔ̍ hāndɔ̄ɔ̄ chōo̍, mī ma̍nda̍ nya̍, ndu̍yɛ̍ mī to̍sa̍ mī lā yēm ya̍a̍mɔ̍ɔ̍wa̍a̍ nyāa̍. 

11“Wānā o̍ wānā dɔ̍u̍nu᷄ŋ tu̍mbe̍ a̍ nya̍, si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄, ndu̍yɛ̍ 
mī wāŋnda̍ ā chūa̍ nda̍ nyɛ̄ fo̍ndō fu̍u̍. Wānāa̍ tu̍l nya̍ yɛ̄le̍ŋ nda̍, ā chō sīmnɔ᷄ŋ nyɛ᷅ 
fo̍ndō fu̍u̍ wa᷅ŋnda̍ o̍ hɔ̄l, ndu̍yɛ̍ mā sɔ̄la̍ pīɔ̍mndo̍. 



1526 

 

 
Kisi Bible Quick 

© 2013 Bible Society in Liberia. 
 

 
 

 

12Lā kēēlā ni̍ŋ hɔ᷅lte̍ŋ le̍ ya̍a̍mɔ̍ɔ̍wa̍a̍ nyāa̍ chɔ̄ɔ̍, kɛ̍ ō pīlɛ̍ bɛ̍ɛ̍ lā se̍e̍lūŋ ni̍ŋ te̍. Wānā 
o̍ wāna̍ cho̍ sɔ̍ŋgɔ̄ɔ̍ a̍ nya̍, ā chō hūnɔ̄ɔ̄ chūū kpo̍u̍, 

ō pīlɛ̍ bɛ̍ɛ̍ ō lo᷅ ni̍ŋ te̍. 

13Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, o̍ cho̍ nya̍ māndāa̍ wo̍ ni̍. I̍ di̍mu̍l nya̍ a̍a̍, 
‘Lā yɔ᷅ŋ īsīōōŋ te̍. I̍ cho̍ nya̍ mālā.’ ” 

14Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ pɔ̄mbūa̍a̍ lo̍ ha̍ā yōōmū I̍sɔ̄lūɛ̄ī ya̍, mi̍ chē bɛ̍ɛ̍ 
lā nɔ̍ di̍a̍llūŋ kālā le̍ ni̍, kɛ̍ lā yɔ᷅ŋ īsīōōŋ te̍. Ya̍ pi̍la̍ I̍ cho̍ nya̍ mālā. Ya̍ Mɛ̄lɛ̄ka̍ 
dīāndāa̍, Mɛ̄lɛ̄ka̍ I̍sɔ̄lūɛ̍i̍ya̍, ya̍ chi̍i̍ndīāā nya̍ ni̍. 

15Wāŋnda̍ I̍sɔ̄lūɛ̄ī, I̍ cho̍ tōsā mī lā wa̍ mɛ̄ɛ̍ nyɛ̄ sɛ̄nɛ̄ī lūāā ŋ̄wi̍tīi̍yo̍ 

ō wā nu̍a̍ā a̍ chīŋūŋ sɛ̄ɛ̄mbīa̍ŋ ta̍u̍ ta̍u̍ yɛ̍. Lā kēēkū ni̍ŋ o̍ pēmbo᷄ŋ chōo̍, mī lā 
tɛ̄ɛ̄mbu̍u̍ mu̍ŋ. Pēmbūŋ pɔ̄mbɔ᷄ŋ kpo̍u̍ lā chō tōsā mī ŋ̄ yɔ̄nu̍ŋ mɛ̄ɛ̍ tɛ̄fɛ̍la̍ŋ lā wā 
nu̍a̍ā yɛ̍. 

16Lā chō mu̍ŋ hūnɔ̄ɔ̄ wūū o̍ hūēīye̍ ni᷄ŋ, ndu̍yɛ̍ mī hūēīye̍ ī hu᷄ŋ hi̍o̍ū a̍ mu̍ŋ. Hūēīyīī 
fēlēŋfēle̍ŋnde̍ ī chō mu̍ŋ hūnɔ̄ɔ̄ sāŋɔ̄ɔ̄. O̍ ko̍ŋ, mī ya̍ Mɛ̄lɛ̄ka̍ nyāa̍ tōsa̍ mī lā dɔ̄ɔ̄nu᷄ŋ 
nya̍a̍le̍, O̍ ko̍ŋ kɔ̍ɔ̍lī, mī lā sāŋga̍la̍ ya̍ Mɛ̄lɛ̄ka̍ dīāndāa̍, Mɛ̄lɛ̄ka̍ I̍sɔ̄lūɛ̍i̍ya̍. 

17“Wānāā tāmbɛ̍i̍ya̍, a̍ wānāā bāhāvɛ̍i̍ya̍, kōlɔ̄ɔ̍ bīī nda̍ ni̍ŋ, ma̍ wā mɛ̄ŋnda̍ŋ 
nūūwāa̍, kɛ̍ ā se̍e̍lūŋ ni̍ŋ ma̍ŋ te̍. Bo̍lōla̍ŋ lā chō nda̍ wā lā vēsɛ̍i̍ sɛ̍ɛ̍ŋ a̍ kōlɔ̄ɔ̄ 
īyēēma̍a̍, ā sɔ̍lā ni̍ŋ ma̍mɛ̍ŋ te̍. Kɛ̍ ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ pīɛ̄īlē ndāle̍ŋ mūlī. Ya̍ 
Mɛ̄lɛ̄ka̍ I̍sɔ̄lūɛ̍i̍ya̍ I̍ me᷅l nda̍ le̍. 

18I̍ cho̍ tōsā mī mɛ̄ŋnda̍ŋ mā pīɔ̍l o̍ pēmbūŋ vēsɛ̍i̍yo̍ŋ le̍ nda̍, ndu̍yɛ̍ mī to̍sa̍ mī 
pēēla̍ pɔ̍mbɔ̄la̍ŋ lā tīu̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ. I̍ cho̍ tōsā mī so̍o̍ŋnda̍ 
māmɛ̄ŋnda̍ŋ lā tīu̍ o̍ lɛ̄ŋndē po̍lte̍ŋ ni᷄ŋ si̍lɔ̍, ndu̍yɛ̍ mī to̍sa̍ mī lɛ̄ŋndē vēsɛ̍i̍le̍ŋ lē 
sīmnu᷄ŋ fo̍ndāŋ pēēla̍ pɔ̍mbɔ̄. 

19I̍ cho̍ tōsā mī yɔ̄mīī si̍dāāve̍, a̍ yɔ̄mīī āke̍e̍sīāāve̍, a̍ yɔ̄mīī ma̍tɔ̄ɔ̄ve̍, a̍ yɔ̄mīī ɔ̄li̍fīi̍ve̍ 

ī vīl o̍ lɛ̄ŋndē po̍lte̍ŋ ni᷄ŋ. I̍ cho̍ yɔ̄mīī pa᷅ŋnde̍, a̍ yɔ̄mīī chu̍ni̍pāve̍, a̍ yɔ̄mīī 
sa̍i̍pu̍lūɛ̄ɛ̄ve̍ dɔ̄wɔ̄ɔ̄ nāa̍ pi᷅lɛ̍ o̍ lɛ̄ŋndē po̍lte̍ŋ ni᷄ŋ. 

20Wāŋnda̍ chō sɔ̄ɔ̍ŋ mu᷅ŋ chɔ̄ mā sɔ̄la̍ sīnā pɛ̄ŋgo̍o̍. Ā chō īchāli̍ mā yīya̍ŋ nyɛ᷅ 
kɛ̄ndɛ̄ kɛ̍ndɛ̄ a̍ mu̍ŋ o̍kɔ̄ɔ̄, mā sīna̍ māā ya̍ Mɛ̄lɛ̄ka̍ Ya̍a̍wɛ̄ɛ̄, kpāāya̍ nūu̍ to̍sa̍ mu̍ŋ 
ni̍, māā I̍sɔ̄lūɛ̍i̍ya̍, Mɛ̄lɛ̄ka̍ ndā di̍a̍ndāa̍ to̍sa̍ sɔ̄ɔ̍ŋ mu᷅ŋ ni̍.” 

Mɛl̄ɛk̄a̍ Ya̍a̍wɛɛ̄ ̄o̍ ke̍lū mɛl̄ɛk̄a̍ā lāchōōwāa̍ īchiɛ̍ɛ̍ ̍
21Mɛ̄lɛ̄ka̍ Ya̍a̍wɛ̄ɛ̄, o̍ cho̍ māsā bɛ̍ndōo̍ le̍ yu̍ŋgo̍o̍ I̍sɔ̄lūɛ̄ī yo̍, ō dīmi̍ āā, “Lā hu᷄ŋ a̍ 
sūɛ̍i̍ nyɛ̄i̍ o̍ fo̍ndāŋ kɔ̍ɔ̍sɔ̍ɔ̍. Lā hu᷄ŋ ti̍mbī sūɛ̍i̍ nyɛ̄i̍, mī lā chɔ᷄m fūlā kɔ̄ɔ̄līo̍o̍. 

22Nya̍ mɛ̄lɛ̄ka̍a̍ ha̍ā, lā hu᷄ŋ a̍ sūɛ̍i̍ nyɛ̄i̍, ndu̍yɛ̍ mī lā chɔ᷄m na̍a̍ nyɛ̍ nɔ̍ le̍ yɔ̄nɔ᷄ŋndo̍ 
wo̍. Lā chɔ᷄m na̍a̍ sɔ̍ɔ̍ŋ nya̍ dīmi̍ ni᷅ŋ o̍ pāāndōo̍ ni᷄ŋ mi̍ ŋ̄ yɔ̄nu᷄ŋ ndo̍ŋ. Tē lā dīmu̍l 
na̍a̍ pɛ̍, 

ŋ̄ yīya̍ŋ a̍ mu̍ŋ o̍kɔ̄ɔ̄. 

Ɔ̄ɔ̄ lā chɔ᷄m ndɔ̍ na̍a̍ sɔ̄ɔ̍ŋ nɔ̍ le̍ yɔ̄nɔ᷄ŋndo̍ o̍ sīɔ̄dīi̍ lāchīo̍o̍ ni᷄ŋ ndo̍ŋ. 

23Lā chɔ᷄m ndɔ̍ na̍a̍ nyɛ̍ nɔ̍ le̍ hūnɔ̄ɔ̍ yɔ̄nɔ᷄ŋndo̍ o̍ sīɔ̄dīi̍ lāchīo̍o̍ ni᷄ŋ ndo̍. Tē ō yɔ̄nu̍ŋ 
dɔ̍ɔ̍ pɛ̍ mɛ̄ɛ̍ nya̍ dīmi̍ yɛ̍, 

ŋ̄ sīna̍ dɔ̍ɔ̍ māā mɛ̄lɛ̄ka̍a̍ lēkɛ̍ndɛ̍ī nya̍ chō ni̍. Lā tōsa̍ wɔ̍ i̍sɔ̍ɔ̍, ō wa̍ su̍ɛ̍i̍ kɛ̍ndɛ̍ ō 
wa̍ su̍ɛ̍i̍ wɔ̍ɔ̍ŋ, I̍ to̍sā mī kɔ̄lta̍ŋ lā hīīlu̍ŋ na̍a̍, mī sīōōŋīī bɛ̄ndūe̍i̍ ī bīī na̍a̍ ve̍. 

24Nya̍ mɛ̄lɛ̄ka̍a̍ ha̍ā, nyɛ̄ fo̍ndō fu̍u̍ nya̍ chō ni̍. Lā nɔ̍lā mī lā tōsa̍ nyɛ̄ o̍ nyɛ̄ le̍. 
Ndu̍yɛ̍ wānāa̍ cho̍ nya̍ sōōlūūwo̍ wa̍ ki̍nɛ̍i̍, I̍ tu̍l nda̍ yɛ̄le̍ŋ. 

25“I̍ to̍sa̍ mi̍ wāna̍ cho̍ bā lūāŋndo̍ wo̍ ō yūsā kɔ̄llo̍, le̍ hūnɔ̄ɔ̍ sɔ̍ŋgɔ̍ɔ̍ a̍ lɛ̄ŋnde̍. I̍ hɛ̍li̍ 
wāna̍ cho̍ ko̍ŋ ba᷅ pāa̍le̍ŋ lē chāŋndo̍ wo̍, le̍ mbō hu᷄ŋ sɔ̍ŋgā a̍ lɛ̄ŋnde̍. Ndu̍yɛ̍ wānā 
ka̍lāa̍, ō kē ya̍ ni̍ŋ bɛ̍ɛ̄le̍ŋ. 

Ō hūŋ ni̍ŋ mbō hu᷄ŋ yo᷅m wānāa̍ cho̍ lɛ̄ŋnde̍ chīla̍ŋnda̍, mbo̍ fūli̍ nda̍ māā lōōlī, 
mɛ̄ɛ̍ wānā chu̍a̍u̍wāā ŋ̄kpɛ̍ɛ̍nɔ̍ɔ̍ ō nīɔ̄ū nu̍a̍ā pūūlōo̍ le̍ kpɛ̍ɛ̍nɔ̍ŋ chɔ̄ūwɔ̄ɔ̍ yɛ̍. 

26Nya̍ mɛ̄lɛ̄ka̍a̍ ha̍ā ki̍nɛ̍i̍, o̍ kāndɔ᷄ŋndo̍ bɛ̍ɛ̍ ō nɛ̄ɛ̍nɛ̍ nɔ̍la̍ yɛ̄, mbo̍ dīmūl wāŋnda̍ 
māā sūɛ̍i̍ wa̍ā nu̍a̍ā ī chō yɔ̄nɔ᷄ŋ? 

Ō nɛ̄ɛ̍nɛ̍ di̍mu̍l lɛ̄ wāŋnda̍ māā sɔ̄ɔ̍ŋ wa̍ā nu̍a̍ā ŋ̄ chō hūnɔ̄ɔ̄ yɔ̄nɔ᷄ŋ o̍ sīɔ̄dīi̍ lāchīo̍o̍ 
ni᷄ŋ? Nya̍ ki̍nɛ̍i̍, wānā o̍ wānā chɛ̍l ndi̍ māā ī chō tōnya̍ le̍. 

Ŋ̄ tūi̍ mī wānā o̍ wānā di̍mi̍ a̍ ndi̍ o̍kɔ̄ɔ̄ le̍. 

27Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ wa̍ wāna̍ tāso̍o̍ le̍ wāŋnda̍ Sa̍a̍yɔ̍ŋ yōōŋgōo̍ ho̍ō dīmūllo̍ 
ni̍. Mi̍ vi̍ām ki̍i̍la̍nɔ̍ɔ̍ Chūlu̍sɛ̄lɛ̄m, mi̍ di̍mu̍l wāŋnda̍ Chūlu̍sɛ̄lɛ̄m ma̍a̍, Wānāā nyāa̍ 
ā chō hūnɔ̄ɔ̍, ā chō mīīŋgōo̍ o̍ nda̍lo̍ chi̍e̍e̍. 

28I̍ mɛ̍ɛ̍nda̍ŋ mɛ̍lɛ̄ka̍a̍ tɛ̄ɛ̄ŋ ki̍nɛ̍i̍, 

ō pīlɛ̍ bɛ̍ɛ̍ cho̍ mbō mūli̍ nyūnā o̍ nyūnā le̍. 

Ō pīlɛ̍ bɛ̍ɛ̍ cho̍ mbō yɔ̄ŋgu̍ sīlā le̍. 

Ō pīlɛ̍ bɛ̍ɛ̍ nɔ̍lā mbō mūli̍ nyūūnīāālā nīla̍ŋ te̍. 

29Mī di̍mu̍l nya̍ wāŋnda̍ I̍sɔ̄lūɛ̄ī, mɛ̄lɛ̄ka̍a̍ ha̍ā ki̍nɛ̍i̍, mɛ̄lɛ̄ka̍a̍ fo̍ndūa̍a̍ fu̍u̍ nda̍ chō 
ni̍. Ā nɔ̍lā mā tōsa̍ nyɛ̄ o̍ nyɛ̄ le̍. Nyɛ̄ o̍ nyɛ̄ wāŋnda̍ sīmi̍ māā mɛ̄lɛ̄ka̍ā ndā, nyɛ̄ 
fo̍ndō fu̍u̍ o̍ cho̍ ni̍, mɛ̄ɛ̍ hūēīye̍ ī chō nu̍a̍ā yɛ̄.” 

Āīsa̍yā 42 

A̍ Bu̍ɛi̍̄ Mɛl̄ɛk̄a̍ Ya̍a̍wɛɛ̄ ̄wo̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Bu̍ɛ̍ī nūu̍ cho̍ ho̍ō ni̍, ō ya̍ I̍ cho̍ pāālē ndɔ̄le̍ kɔ̍ɔ̍lī le̍ŋ 
ndo̍. Ndu̍ ya̍ I̍ hɛ̍li̍ ni̍, ndu̍yɛ̍ I̍ hi̍ni̍ kɔ̄l a̍ ndu̍. I̍ to̍sa̍ mi̍ nyi̍nā nūu̍ ō tūāl ndu̍ kɔ̄ɔ̄lī, 
ndu̍yɛ̍ ō tōsā ni̍ŋ mī sa̍kpōyɛ̍i̍ ī tīu̍ o̍ lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ chōo̍. 

2Ō ve᷅ ni̍ŋ wa᷅na̍ si̍m o̍ nɛ̄īla̍ bɛ̍ndū chōo̍ mbō yōnda̍, 

ɔ̄ɔ̄ mbō dēŋi̍, ɔ̄ɔ̄ mbō sōō chōo̍ cho̍o̍ kpe̍le̍ŋ te̍. 



1528 

 

 
Kisi Bible Quick 

© 2013 Bible Society in Liberia. 
 

 
 

 

3Ndu̍yɛ̍ ā yɔ᷄ŋ bɛ̍ɛ̍ āā bīlte̍ na̍ŋgu̍ŋ ni᷅ŋ le̍ kēndi᷄ŋndo̍ le̍ŋ ni̍, 

ō ke̍ndī le̍ŋ ni̍ŋ te̍, kɛ̄lɛ̄ŋgāā ni᷅ŋ te̍, mbō nyūmi̍ yīŋnde̍ hi᷅ŋ ni᷅ŋ le̍ nyūmndo̍ le̍ŋ. 

Ō wā ni̍ŋ wa᷅na̍ cho̍ sa̍kpō, ndu̍yɛ̍ mbō tōsa̍ mī sa̍kpōyɛ̍i̍ ī wa̍ wāŋnda̍ tɛ̄ɛ̄ŋ. 

4Ō ve᷅ ni̍ŋ wa᷅na̍ de̍ma̍ le̍, kɛ̄lɛ̄ŋgāā ni᷅ŋ te̍ mbō tāmbu̍ kɔ̄l mbō ma᷄l, ha̍a̍a̍ mbō lo̍ o̍ 
ko̍ŋ, mbō tōsa̍ mī sa̍kpōyɛ̍i̍ ī tīu̍ o̍ chi̍e̍ēŋndo̍ chōo̍. Ndu̍yɛ̍ lɛ̄ŋīi̍ ho̍lnu̍ŋ pe̍e̍ mɛ̄ŋmā 
īhɛ᷄llo̍ ve̍, 

ī wā ni̍ŋ chu᷅mndo̍ le̍ pɛ̄ɛ̄kūlā ndɔ̄la̍ŋ.” 

5Mɛ̄lɛ̄ka̍ to̍o̍si̍a̍a̍ ha̍la̍a̍ a̍ nyɛ̄ o̍ nyɛ̍ cho̍ chōo̍ cho̍o̍ ni̍, mbo̍ pɛ̄ŋgɛ̄lā ndu̍ le̍nde̍. Ndu̍ 
pɛ̍ŋgɛ̍la̍ chi̍e̍ēŋndo̍ ho̍ō a̍ nyɛ̄ o̍ nyɛ̍ cho̍ lēni᷄ŋ ni̍. Ndu̍ ke̍ wāŋndā chīe̍e̍ya̍ o̍ 
chi̍e̍ēŋndo̍ ni᷄ŋ kpe̍de̍ yo̍o̍mōo̍ ni̍. Wānā o̍ wāna̍ cho̍ bālɔ̄ɔ̍ o̍ chi̍e̍ēŋndo̍ chōo̍, ndu̍ 
dɔ̍ū nda̍ yōōmōo̍ o̍ mīli̍ŋ ni̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ kōŋ, o̍ di̍mu̍l bu̍ɛ̍ī ndɔ̄ɔ̍ āā, 

6“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, ya̍ ve̍e̍lu̍ nu̍m ni̍ le̍ mā hīŋ a̍ sa̍kpōyɛ̍i̍ wāŋnda̍ tɛ̄ɛ̄ŋ. I̍ 
ke̍ nu̍m kpāāyāa̍, ndu̍yɛ̍ mi̍ wa᷅ nu̍m māndāa̍. Nu᷄m cho̍ wā tāāmāsi̍o̍o̍ ni̍ le̍ kpe̍ma̍ 
ya̍ I̍ yi̍i̍ a̍ wāŋnda̍ wo̍. Nu᷄m cho̍ nyɛ̄ wa̍wo̍ŋ di̍a̍ndū ni̍ŋ le̍ lɛ̄ŋnde̍ kpo̍u̍ wo̍ ni̍. 

7Nu᷄m to̍sā ni̍ŋ ni̍ mī wānāā sūmɛ̍i̍ya̍ ā chē, wānāa̍ cho̍ o̍ chīɛ̄ī mānyūmndo̍ ni᷄ŋ 
nda̍, mā to̍sa̍ mā sɔ̄la̍ bāŋa᷄ŋndo̍, mā so̍li̍ nda̍ o̍ nyūmmā māŋ ni᷄ŋ. 

8“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Dīōlā nīla̍ŋ la̍ cho̍ la̍ŋ ni̍. I̍ pi̍ɔ̍ūwa᷅ŋ na̍ŋɔ̄ɔ̍ cho̍ le̍ ya̍ 
wo̍ a̍ wānā o̍ wānā le̍. Sāŋgālā wāŋndā chīe̍e̍ya̍ ā nɔ̄ mā ke̍ ya̍ wo̍, I̍ chɛ᷅l, mā ke᷄ 
mɛ̄lɛ̄ka̍a̍ chēle̍ŋnda̍ sāŋgālā kōŋ te̍. 

9Nyɛ̄ o̍ nyɛ̄ ya̍ i̍i̍ di̍mu̍l nya̍ māā ō chō yɔ̄nɔ᷄ŋ, ō chūū yɔ̄nɔ᷄ŋ. Sɔ̄ɔ̍ŋ sɛ̍nɛ̍ŋ nɔ̍ le̍ 
yɔ̄nɔ᷄ŋndo̍ wo̍ŋ, mu̍ŋ ya̍ I̍ cho̍ nya̍ mu᷅ŋ vɛ̄lɛ̄ dīmūllo̍ ni̍. I̍ cho̍ nya̍ mu̍ŋ pɔ̍ɔ̍ dīmūl, 
lɔ̍ɔ̍pa̍ mī ŋ̄ hu᷄ŋ yɔ̄nu᷄ŋ.” 

Chōnde̍i ̍le̍ Mɛl̄ɛk̄a̍ sāŋgālāa̍ 
10Lā sōlu̍l Mɛ̄lɛ̄ka̍ Ya̍a̍wɛ̄ɛ̄ chōndu̍ŋ sɛ̍nɛ̄īyo̍ŋ. Lā sāŋga̍la̍ ndu̍ o̍ chōndo̍ŋ ni᷄ŋ o̍ 
chi̍e̍ēŋndo̍ ni᷄ŋ kpo̍u̍. Nya̍ ku̍ā o̍ Pēe̍ Mɛ̄ŋmā Īhɛ᷄llo̍ chōo̍ wa̍, a̍ nya̍ nyɛ̄ o̍ nyɛ̄ 
yōōmāa̍ cho̍ o̍ Pēe̍ Mɛ̄ŋmā Īhɛ᷄llo̍ ni̍ŋ, lā sāŋga̍la̍ ndu̍. Nya̍ lɛ̄ŋīi̍ ho̍lnu̍ŋ pe̍e̍ mɛ̄ŋmā 
īhɛ᷄llo̍ ve̍, a̍ wānā o̍ wāna̍ cho̍ o̍ lɛ̄ŋīī kēŋ ni᷄ŋ, lā sāŋga̍la̍ ndu̍ o̍ chōndo̍ŋ ni᷄ŋ. 

11Wāŋnda̍ o̍ lɛ̄ŋīī po̍lle̍ ni᷄ŋ, a̍ o̍ chi̍o̍o̍ŋ kpo̍u̍ o̍ lɛ̄ŋīī kēŋ ni᷄ŋ, lā sāŋga̍la̍ ndu̍. 
Wāŋnda̍ o̍ sɔ̄ndɔ̄kɔ̍lta̍ŋ Kɛ̍dāā kpo̍u̍, lā sōli̍ cho̍ndu̍ŋ nya̍a̍lo̍ŋ le̍ ndu̍ sāŋgālāa̍. 
Wānāa̍ cho̍ Sɛ̍lā chi̍e̍e̍ wa̍ lā sōli̍ cho̍ndu̍ŋ kɔ̄l kɛ̄ndɔ̍ŋ le̍ ndu̍ sāŋgālāa̍. Lā he᷄l o̍ 
pēmbūŋ bɛ̄ndo̍ŋ tūllo̍ mī lā sōli̍ chōndo̍ŋ chōo̍ cho̍o̍. 

12Lā līsa̍ Mɛ̄lɛ̄ka̍ Ya̍a̍wɛ̄ɛ̄ le̍ nāŋɔ̄ɔ̄ ndɔ̄ bɛ̍ndo̍o̍. Wānāa̍ cho̍ o̍ lɛ̄ŋīi̍ ho̍lnu̍ŋ pe̍e̍ 
mɛ̄ŋmā īhɛ᷄llo̍ ve̍ ni᷄ŋ nda̍, lā sāŋga̍la̍ Mɛ̄lɛ̄ka̍. 

13Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍a̍mɔ̍ɔ̍wa̍a̍ ndūa̍a̍ fūlālāl le̍ sɔ̍ŋgɔ̍ɔ̍, mɛ̄ɛ̍ ku̍u̍ba̍nɔ̍ 
chɔ̄ūwo̍ ō fūlā nu̍a̍ā o̍ dōvīa̍ŋ le̍ sɔ̍ŋgɔ̍ɔ̍ yɛ̍. 

Ō chō ō bɛ̄ɛ̄ndīa̍ŋ nyɛ̍ kɛ̄ndɛ̄ kɛ̍ndɛ̄, ndu̍yɛ̍ mbo̍ wā a̍ yēēmɛ̍i̍ kpe̍e̍kpe̍i̍ le̍ sɔ̍ŋgɔ̍ɔ̍. 

Ō chō dēŋī chōo̍ cho̍o̍ kpe̍le̍ŋ de̍ŋī chɔ̄ūwo̍. 

Ō chō kpāāya̍ ndɔ̄ bɛ̍ndōo̍ chɔ̄m a̍ mɛ̄ɛ̍ o̍ chi᷅ŋa̍la᷅ŋ ni̍ŋ ya̍a̍mɔ̍ɔ̍wa̍a̍ ndūa̍a̍ yɛ̍. 

A̍ būŋgɛī̄ Mɛl̄ɛk̄a̍ chūe̍l wānāā ndūa̍a̍ le̍ nda̍ mālāa̍ ve̍ o̍kɔɔ̄̄ 
14Mɛ̄lɛ̄ka̍ dīmi̍ āā, “Le̍ te̍le̍ŋ vi̍lɛ̄ī I̍ wa̍ ō mēīyāā kpi᷅li̍. Mi̍ me̍ī do̍ŋ, I̍ mu̍li̍ wa̍nā o̍ 
wānā di̍ōm te̍, kɛ̍ I̍ hi᷅ŋ ni᷅ŋ īsɔ̄ɔ̍ to̍sā. I̍ cho̍ cha᷄ŋ. Mɛ̄ɛ̍ pūli̍i̍ vi̍a̍lɛ̄i̍ ī wā nu̍a̍ā wāna̍ 
yo᷄llo̍ nɛ̄īyo̍ mbō wa̍ cha᷄ŋndo̍, mbō nyūūmbūŋ a̍ nyɛ̄ nɛ̄īyāa̍ yɛ̍, le̍nde̍ ya̍ I̍ cha᷅ŋ 
ni̍ŋ ni̍. 

15I̍ cho̍ pēmbūŋ bɛ̄ndo᷄ŋ, a̍ pēmbūŋ pɔ̄mbɔ᷄ŋ kpo̍u̍ tɛ̍ɛ̍mbūū, ndu̍yɛ̍ nyɛ̄ o̍ nyɛ̍ cho̍ 
o̍ pēmbūŋ mu᷅ŋ chōo̍, bīl ni̍, yɔ̄m ni̍, kpo̍u̍, mī to̍sa̍ mbō vēsa̍. I̍ cho̍ hūŋnda̍ŋ 
vēēsīāā, mī lā sīmnu᷄ŋ lɛ᷅ŋndē vēsɛ̍i̍ le̍ŋ. 

16“Wānāā nīa̍a̍ cho̍ ha̍ā ā sūmɛ̍i̍ya̍, I̍ cho̍ kēēkū a̍ nda̍ a̍ nɛ̄i̍ nda̍ si̍nā bɛ̍ɛ̍ le̍ wo̍, mī 
mi̍i̍ŋgu̍ a̍ nda̍. Nɛ̄i̍ nda̍ kēēku̍ wɔ̍ bɛ̍ɛ̍ pa̍a̍ndū le̍ wo̍, a̍ nɛ̄ī ko̍ŋ ya̍ I̍ ke̍e̍kū ni̍ŋ a̍ nda̍ 
ni̍, mī chɔ̍m nda̍ nɛ̄īyo̍. I̍ cho̍ nyūmmā nda̍ chō lēni᷄ŋ nda̍ŋ sīīŋgūū nyɛ᷅ wa̍wo̍ŋ. 
Ndu̍yɛ̍ fo̍ndāŋndā wɔ̄ɔ̍ŋnda̍ cho̍ nda̍ lāchī la̍ŋ, mī bɛ̍ɛ̍ndi̍a̍a̍ la̍ŋ nyɛ̄ kɛ̄ndɛ̄ tɛ̍lɛ̍lɛ̍. 
Sɔ̄ɔ̍ŋ mu᷅ŋ ki̍nɛ̍i̍ ya̍ I̍ chu̍e̍l nda̍ būŋgɛ̄i̍ ni̍, le̍ mī to̍sa̍l nda̍ mu̍ŋ. I̍ me᷅l ni̍ŋ nda̍ le̍. 

17Kɛ̍ wānāa̍ dɔ̍ū tīīnda᷄ŋndo̍ o̍ nyɛ̄m nda̍ tōōsi̍a̍a̍ māā mɛ̄lɛ̄ka̍ā ndā wo̍ŋ ni᷄ŋ nda̍ 
ki̍nɛ̍i̍, a̍ chu̍a̍ nyɛ̄m mu᷅ŋ māā Mɛ̄lɛ̄ka̍a̍ wa̍, ā chō hūnɔ̄ɔ̄ wā ā kɛ̄yāā, ndu̍yɛ̍ mī 
si̍ɔ̍mbu̍la̍ bɛ̄ndūla̍ŋ lā bīī nda̍.” 

A̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍le̍ Mɛl̄ɛk̄a̍ dīōmndo̍ tūēīyɔɔ̄ ̍yɛ ̍o̍kɔɔ̄ ̄
18Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ wānāā nīlā bāŋu̍lɛ̍i̍ya̍ ha̍ā, lā ya᷄ŋ ya̍ nīla̍ŋ. Nya̍ 
wānāā sūmɛ̍i̍ya̍ lā tōfa̍ nyɛ᷅ kɛ̄ndɛ̍ī mī lā chē. 

19I̍ chi̍ wɔ̍ wa᷅ŋndo̍ mbō sūma̍ māā I̍sɔ̄lūɛ̄ī bu̍ɛ̍ī nī le̍. I̍ chi̍ wɔ̍ wa᷅na̍ nīlā bāŋu̍lɛ̍i̍ 
māā ki̍i̍la̍nɔ̍ ni̍ ya̍ I̍ ve᷅m ndo̍ le̍. Wāŋndo̍ sūma̍ wɔ̍ mbō sūla᷅ŋ māā wāna̍ yɔ̍ŋgu̍ŋ 
ho̍ō o̍ ya̍ lo̍ wo̍ le̍. I̍ chi̍ wɔ̍ wa᷅ŋndo̍ mbō sūma̍ māā bu̍ɛ̍i̍ ya̍ Mɛ̄lɛ̄ka̍ Ya̍a̍wɛ̄ɛ̄ wo̍ le̍. 

20Ō chē sɔ̄ɔ̍ŋ fa̍ŋā, kɛ̍ ō sīna̍ mu̍ŋ pɛ̄ŋgu̍ le̍, 

ō nɔ̄ nīla̍ŋ le̍ tūēīyɔ̄ɔ̍ kɛ̍ ō tu̍i̍ī le̍.” 

21Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ tōnya̍a̍ o̍ cho̍ ni̍. Le̍ he̍ī, mbo̍ tōsā mi̍ sāwāla̍ ndɔ̄la̍ŋ lā 
wā sāwāla̍ kpāāyā bɛ̍ndū, ndu̍yɛ̍ mi̍ lā wā sāwāla̍ kɛ̍ndɛ̄ bɛ̄ndū. 

22Kɛ̍ mi̍ ya̍a̍mɔ̍ɔ̍wa̍ ā hu᷄ŋ de᷅l wānāā ndūa̍a̍ chōo̍ ma̍ pūŋgā nyɛ̄m ndāa̍ŋ kpo̍u̍. Ma̍ 
bīu̍ wānāā ndūa̍a̍ kpo̍u̍ ma̍ dūāū nda̍ o̍ so̍o̍ŋnda̍ŋ ni̍ŋ ma̍ kīīndīāā nda̍ lo̍ŋ. Ma̍ vīŋī 
nda̍ o̍ chīɛ̄īlā mānyūmnda̍ŋ ni᷄ŋ. Ndu̍yɛ̍ wānā o̍ wānā ve̍ mbō chīīndi̍a̍a̍ nda̍ mbō 
sōli̍ nda̍ ya̍a̍mɔ̍ɔ̍wa̍a̍ ka̍ŋ o̍ bā le̍. Nyɛ̄ o̍ nyɛ̄ nda̍ nɔ̄, mi̍ ya̍a̍mɔ̍ɔ̍wa̍ pūŋgā mu̍ŋ 
kpo̍u̍, ā sɔ̄la̍ wa̍nā o̍ wānā mbō māla̍ nda̍ mbō chīīndi̍a̍a̍ nyɛ̄m ndāa̍ŋ ya̍a̍mɔ̍ɔ̍wa̍ 
o̍ bā le̍. 

23Wāŋnda̍ I̍sɔ̄lūɛ̄ī, nya̍ tɛ̄ɛ̄ŋ ki̍nɛ̍i̍, 

ō nɛ̄ɛ̍nɛ̍ o̍ ya᷅ŋ yɛ̍ ya̍ ni᷅ŋ nīla̍ŋ mbō tūēī nyɛ̄ ya̍ I̍ cho̍ dīmīo̍o̍ wo̍? 

Ō nɛ̄ɛ̍nɛ̍ nɔ̍lā yɛ̍ ni᷅ŋ mbō ya᷄ŋ nīla̍ŋ nyɛ̄ kɛ̄ndɛ̍ī, le̍ mbō tūēī nyɛ̍ nɔ̍ le̍ yɔ̄nɔ᷄ŋndo̍ o̍ 
sīɔ̄dīi̍ lāchīo̍o̍ ni᷄ŋ ndo̍? 

24Ō nɛ̄ɛ̍nɛ̍ ma̍l lɛ̄ yu̍ŋgu̍ Che̍kɔ̍pū wo̍ wānāā tɛ̍ɛ̍mbāa̍ o̍ bā? 

Ō nɛ̄ɛ̍nɛ̍ to̍sa̍ yɛ̄ mi̍ ya̍a̍mɔ̍ɔ̍wa̍ hu᷄ŋ pu̍ŋgā I̍sɔ̄lūɛ̄ī? Mɛ̄lɛ̄ka̍ Ya̍a̍wɛ̄ɛ̄ chɛ̍l ni̍, mi̍ he̍ī 
ī yɔ̄nu᷄ŋ, fo̍ndōle̍, le̍ mɛ̄ɛ̍ na̍a̍ ŋ̄ tōsa̍ yɔ̄ŋ wɔ̄ɔ̍ŋndo̍ a̍ ndu̍ yɛ̍. Nɛ̄i̍ o̍ ye̍e̍ma̍ na̍a̍ mī ŋ̄ 
wa̍ lēcho̍ō wo̍, 

ŋ̄ chɛ᷄l mī ŋ̄ kūɛ̄ lēcho̍ō le̍. Sāwāla̍ ndɔ̄la̍ŋ mi̍ ŋ̄ kɛ̄ɛ̄ le̍ la̍ŋ chūa̍a̍. 

25Nyɛ̄ ko̍ŋ to̍sa̍ ni̍ mbo̍ dūāūnu᷄ŋ tu̍mbe̍ a̍ na̍a̍ o̍ kālā ka̍lā, mbo̍ tōsā mi̍ chɔ̄ūlā 
wɔ̄ɔ̍ŋ wɔ̍ɔ̍ŋnda̍ŋ lā kōmāl na̍a̍. Tu̍mbe̍ ndɔ̄ɔ̍, mɛ̄ɛ̍ yīŋnde̍ŋ lē nɛ̄ī nu̍a̍ā yɛ̍, le̍nde̍ o̍ 
wa̍ ni̍, ndu̍yɛ̍ mbo̍ pɛ̄ŋgɛ̄la᷄ŋ lɛ᷅ŋndē I̍sɔ̄lūɛ̍i̍le̍ŋ chōo̍ kpo̍u̍, mɛ̄ɛ̍ yīŋnde̍ŋ lē kūā 
nu̍a̍ā a̍ pɛ̄ŋgɛ̄la᷄ŋndo̍ yɛ̍. Kɛ̍ ŋ̄ sīna̍ ndi̍ bɛ̍ɛ̍ sa̍la̍ke̍lē le̍. 

A̍ nyɛ̍ yɔ̍nu̍ŋ ko̍ŋ ndo̍ kpo̍u̍, ŋ̄ chūe̍ ndi̍ bɛ̍ɛ̍ māā īsɔ̄ɔ̍ le̍. 

Āīsa̍yā 43 

Mɛl̄ɛk̄a̍ chūe̍l wānāā ndūa̍a̍ būŋgɛī ̍le̍ nda̍ bāŋāa̍ 
1Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nya̍ yu̍ŋgu̍ Che̍kɔ̍pū wo̍ wo̍ ndu̍ cho̍ ho̍ō ni̍, wāna̍ 
to̍o̍si̍a̍a̍ nya̍ wo̍, nya̍ yɔ̍nūŋ māā wāŋnda̍ I̍sɔ̄lūɛ̄ī. 

Ō dīmi̍ āā, “Lā yɔ᷅ŋ īsīōōŋ te̍, fo̍ndōle̍, I̍ chi̍i̍ nya̍ pīŋī. I̍ chi̍i̍ nya̍ vēēlū le̍ mī lā wa̍ 
wānāā ni̍. Ndu̍yɛ̍ le̍ ya̍ nya̍ chō ni᷅ŋ ni̍. 

2Ā yɔ̍ŋ bɛ̍ɛ̍ mī lā kēēku̍ o̍ mɛ̄ŋmā yīŋgi̍lɛ̍i̍ya̍ŋ ni᷄ŋ, I̍ wa᷅ ni̍ŋ a̍ nya̍ lātūlu̍. Lā kēēku̍ 
bɛ̍ɛ̍ o̍ mɛ̄ŋnda̍ŋ ni᷄ŋ le̍ pēēla̍ŋ tāŋɔ̄ɔ̍, wānā pi᷅lɛ̍ bɛ̍ɛ̍ ō lo᷅ ni̍ŋ o̍ pēēlo̍ le̍. Lā kēēku̍ 
bɛ̍ɛ̍ o̍ yīŋnde̍ŋ ni᷄ŋ lā ŋu̍ē le̍, yīŋnde̍ŋ lē tɛ̍ɛ̍mbūū nya̍ le̍, 

3kāni̍ fo̍ndōle̍, ya̍ Mɛ̄lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ nyāa̍ ni̍, nya̍ I̍sɔ̄lūɛ̍i̍ya̍ Mɛ̄lɛ̄ka̍ 
nyā di̍a̍ndāa̍, o̍ pi̍ŋī nya̍ wo̍. I̍ cho̍ lɛ̄ŋndē I̍chi̍pīle̍ŋ mālɔ̄ɔ̄ ya̍a̍mɔ̍ɔ̍wa̍ o̍ bā, le̍ hāli̍ 
kpe̍ŋ mī pi̍ŋi̍ yōōmūlā nyāla̍ŋ. I̍ cho̍ lɛ̄ŋndē Īto̍o̍pīāāle̍ŋ, a̍ lɛ̄ŋndē Sɛ̍bāle̍ŋ mālɔ̄ɔ̄ 
ya̍a̍mɔ̍ɔ̍wa̍ o̍ bā sɔ̍ŋgɔ̍ nyāa̍. 

4I̍ cho̍ wānāā chēle̍ŋ yɔ̄ŋgū sɔ̍ŋgɔ̍ nyāa̍, le̍ yōōmūlā nyāla̍ŋ pīŋīo̍o̍. I̍ cho̍ lɛ̄ŋīī 
chēle̍ŋ yɔ̄ŋgū sɔ̍ŋgɔ̍ ko̍ŋ, fo̍ndōle̍, lā chō wānāā kpe̍e̍kpe̍i̍ ya̍ o̍ hɔ̄l, I̍ nɔ̍ bɛ̄ɛ̄le̍ŋ le̍ 
nya̍, ndu̍yɛ̍ mi̍ ka̍a̍lā nya̍. 

5Lā yɔ᷅ŋ īsīōōŋ te̍, fo̍ndōle̍, I̍ cho̍ a̍ nya̍ lātūlu̍. “Nya̍ ni̍, chūāūwāā nyāa̍ ni̍, I̍ so̍li̍ ni̍ŋ 
nya̍ o̍ bīyɔ̄ɔ̍ ni᷄ŋ ba᷅ pāa̍le̍ŋ lē chāŋndo̍, a̍ bā pāa̍le̍ŋ lē dēl lo̍, mī chu̍u̍ŋgi̍a̍a̍ nya̍ nāa̍ 
pi᷅lɛ̍, mī mi̍ŋgi̍ nya̍ o̍ lɛ̄ŋndē nyāle̍ŋ ni᷄ŋ. 

6I̍ cho̍ wānāa̍ cho̍ bā lūāŋndo̍ wa̍ dīmūl ma̍a̍, lā ma᷄l wa̍nāā nīa̍a̍, O̍ ko̍ŋ kɔ̍ɔ̍lī, mī 
di̍mu̍l wānāa̍ cho̍ bā tōūwo̍ wa̍ ma̍a̍, lā ku̍u̍na᷄ŋ wa̍nāā nīa̍a̍ chōo̍ le̍. Lā sōli̍ pu̍a̍a̍ 
nīa̍a̍, a̍ chūāūwāā nīāā wa᷅ŋ lāāndūa̍a̍, nāa̍ nda̍ chō o̍ lɛ̄ŋīī lēvīlle̍ ni᷄ŋ, O̍ chi̍e̍ēŋndo̍ 
mɛ̄ɛ̄lu̍la̍ŋ pɔ̍ wa̍ mī lā hīŋ a̍ nda̍. 

7Wānā o̍ wāna̍ cho̍ wāna̍ ni̍, ma̍ wā o̍ lɛ̄ŋnde̍ ni᷄ŋ, lā hu᷄ŋ a̍ nda̍ kpo̍u̍, nda̍ yɔ̍nūŋ ni̍ 
māā wānāā nīa̍a̍ ya̍ I̍ to̍o̍si̍a̍a̍ ha̍ā le̍ mā chɔ᷄m nāŋɔ̄ɔ̄ nī bɛ̍ndōo̍ wa̍, wānāā ya̍ I̍ 
tu̍u̍li̍a̍a̍ ha̍ā a̍ bālā nīla̍ŋ mi̍ to̍o̍sīāā nda̍ wa̍.” 

Mɛl̄ɛk̄a̍ Ya̍a̍wɛɛ̄ ̄ndu̍ pīlɛ ̍cho̍ Mɛl̄ɛk̄a̍ ni ̍
8Mɛ̄lɛ̄ka̍ dīmi̍ āā, “Lā vēēlu̍ wa̍nāā nīa̍a̍ nāa̍ pi᷅lɛ̍, a̍ nɔ̍ ha̍ā hɔ̄lta̍ŋ kɛ̍ ā chi᷅ le̍ wa̍, a̍ 
nɔ̍ ha̍ā nīla̍ŋ kɛ̍ ā tu̍i̍ī le̍ wa̍. 

9Lā dīmu̍l lɛ᷅ŋnde̍ kpo̍u̍ ī chūūŋgi̍āŋ na̍a̍ pi᷅lɛ̍. Lā dīmu̍l wa᷅ŋnda̍ kpo̍u̍ ā dɔ̄ɔ̄nu̍ŋ na̍a̍ 
pi᷅lɛ̍. Lɛ̄ŋnde̍ he̍ī ki̍nɛ̍i̍, lɛ̄ŋnde̍ kūɛ̍ɛ̍nɛ̍ nɔ̍la̍ yɛ̄ mi̍ lē dīmūl na̍a̍ sɔ̄ɔ̍ŋ wa̍ā lāchīo̍ŋ a̍ 
sɔ̄ɔ̍ŋ ya̍ I̍ cho̍ mu᷅ŋ dīmīo̍o̍ wo̍ŋ o̍kɔ̄ɔ̄? Lɛ̄ŋnde̍ kūɛ̍ɛ̍nɛ̍ nɔ̍la̍ yɛ̍ mi̍ lē chɔ̄m wāŋnda̍ 
sɔ̄ɔ̍ŋ yɔ̍nu̍ŋ pāāndū wo̍ŋ, lɔ̍ɔ̍pa̍ mi̍ ŋ̄ yɔ̄nu᷄ŋ? Ā hu᷄ŋ ndɔ̍ a̍ se̍īya̍ a̍ chɔ᷅m māā ā dīmu̍l 
wāŋnda̍ sɔ̄ɔ̍ŋ wa̍ā lāchīo̍ŋ a̍ sɔ̄ɔ̍ŋ mu᷅ŋ o̍kɔ̄ɔ̄ ma̍lāŋ ŋ̍ yɔ̍nūŋ nda̍. 

Ō nɛ̄ɛ̍nɛ̍ nɔ̍lā yɛ̍ mbō tɛ̄nda̍ se̍īle̍ŋ māā mi̍ nda̍ a̍a̍ di̍mī tōnya̍a̍?” 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, nya̍ cho̍ se̍i̍yāā nīa̍a̍ ni̍, ndu̍yɛ̍ nya̍ 
cho̍ bu̍ɛ̍i̍yāā nīa̍a̍ ya̍ I̍ hɛ̍li̍ wa̍ ni̍. I̍ hɛ̍li̍ nya̍ le̍ mī lā sīna̍ ya̍, ndu̍yɛ̍ mī lā lāāla̍ŋ a̍ 
ya̍, O̍ ko̍ŋ kɔ̍ɔ̍lī, mī lā sɔ̄la̍ sīnā pɛ̄ŋgo̍o̍ māā ya̍ pīlɛ̍ kpe̍ cho̍ Mɛ̄lɛ̄ka̍ ni̍. 

Ō fūla̍ o̍ ya̍ kɔ̍ɔ̍lī, mɛ̄lɛ̄ka̍ o̍ mɛ̄lɛ̄ka̍ kpe̍e̍kpe̍i̍ che᷅le̍ŋ ō cho̍ le̍, O̍ pāāndōo̍ ni᷄ŋ ni̍, a̍ 
sīɔ̄dīi̍yo̍ ni᷄ŋ bɛ̍ɛ̍. 

11“Ya̍ pīlɛ̍ kpe̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ndu̍yɛ̍ ō fūla̍ o̍ ya̍ kɔ̍ɔ̍lī, mɛ̄lɛ̄ka̍ o̍ mɛ̄lɛ̄ka̍ 
chēle̍ŋ cho̍ o̍ chi̍i̍ndīāā nya̍ wo̍ le̍. 

12Lɔ̍ɔ̍pa̍ bɛ̍ɛ̍ mi̍ sɔ̄ɔ̍ŋ mu᷅ŋ ŋ̄ yɔ̄nu᷄ŋ, I̍ di̍mu̍l nya̍ fɛ̍lɛ̍ŋ a̍ mu̍ŋ o̍kɔ̄ɔ̄. I̍ chɔ̍m nya̍ fɛ̍lɛ̍ŋ 
nyɛ̍ wa̍ hūnɔ̄ɔ̄ yɔ̄nɔ᷄ŋndo̍ wo̍, ndu̍yɛ̍ mɛ̄ɛ̍ o̍ yɔ̍nu̍ŋ, mi̍ lo᷅ o̍ ko̍ŋ mi̍ chi̍i̍ndīāā nya̍. 

Ō cho̍ mɛ̄lɛ̄ka̍a̍ chēle̍ŋāa̍ cho̍ nya̍ tɛ̄ɛ̄ŋ nda̍ le̍ a̍ to̍sa̍ he̍ī le̍, ya̍ to̍sa̍ ni̍. Nya̍ cho̍ 
se̍i̍yāā nīa̍a̍ ni̍. 

13Mi̍ Mɛ̍lɛ̄ka̍ hīāū lāchī a̍ sūɛ̍i̍ mbo̍ dīmī māā, ya̍ cho̍ Mɛ̄lɛ̄ka̍ ni̍, ndu̍yɛ̍ le̍ te̍le̍ŋ o̍ 
te̍le̍ŋ I̍ cho̍ wā Mɛ̄lɛ̄ka̍. Wānā o̍ wānā nɔ̍lā mbō sōli̍ wāŋnda̍ o̍ kpāāya̍ nūu̍ bɛ̄ŋgu̍ 
le̍. Tē I̍ to̍sa̍ īsɔ̄ɔ̍ o̍ īsɔ̄ɔ̍ pɛ̍, wānā o̍ wānā nɔ̍lā mbō fa̍ŋa̍ ndi̍ o̍ bā kōŋ chōo̍ le̍.” 

Mɛl̄ɛk̄a̍ dīmu̍l wānāā ndūa̍a̍ le̍ mā nyāānu̍ŋ mā fāŋa̍ŋ Ba̍bil̍ɔŋ̄ 
14Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍, o̍ cho̍ wānā na̍a̍ pīŋīa̍a̍ wo̍, nyɛ̄ 
ō dīmi̍ wo̍ cho̍ ho̍ō ni̍. Ō dīmi̍ āā, “Le̍ sa̍bū nyāa̍, I̍ cho̍ so̍vɛ̄i̍ya̍ vīōmɔ̄ɔ̄ mā kɔ̍ de᷅l 
Ba̍bi̍lɔ̄ŋ chōo̍, ndu̍yɛ̍ mī to̍sa̍ mā pēsi̍ pe̍si̍ dīōlā sāāsa̍ ndāa̍ kpo̍u̍. Bɔ̄ɔ̄lūū kɔ̄l 
kɛ̄ndɛ̄ bɛ̄ndu̍ su̍a̍ā Ba̍bi̍lɔ̄ŋ ndo̍, 

ō chō hūnɔ̄ɔ̄ sīmnɔ᷄ŋ cha̍ŋnda̍ īmɔ̍nɛ̍. 

15Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, Mɛ̄lɛ̄ka̍ nyā di̍a̍ndāa̍. Ya̍ to̍o̍si̍a̍a̍ nya̍ ni̍ wāŋnda̍ 
I̍sɔ̄lūɛ̄ī, ndu̍yɛ̍ ya̍ cho̍ Māsa̍ nyā Bɛ̍ndōo̍ ni̍.” 

16Mɛ̄lɛ̄ka̍ Ya̍a̍wɛ̄ɛ̍ pi̍ɔ̍u̍ sīndɛ̄ Pēe̍ Mɛ̄ŋmā Īhɛ᷄llo̍ tɛ̄ɛ̄ŋ ni̍, mbo̍ yāmbū nɛ̄īyo̍ o̍ 
mɛ̄ŋmā kpāāyāma̍ bɛ̄ndūa̍ŋ tɛ̄ɛ̄ŋ kpa̍la̍ŋ. 

17O̍ ko̍ŋ kɔ̍ɔ̍lī, mbo̍ hūŋ a̍ so̍vɛ̄i̍ya̍ I̍chi̍pī, a̍ ku̍u̍ba̍a̍ ndāa̍ lātūlu̍, a̍ su̍a̍ā ndāa̍, ndu̍yɛ̍ 
a̍ nyɛ̄lā ndāla̍ chɔ̄ūlā su̍a̍ā ā nāŋ nda̍ŋ, mbo̍ hu᷄ŋ chi̍ī nda̍ o̍ pēēlo̍ lo̍ŋ. Lo̍ŋ nda̍ hu᷄ŋ 
lo᷅ o̍ pēēlo̍ ni̍, ā nɔ̄la̍ lɛ̍ mā fūla̍ le̍. Mi̍ yōōmūlā ndāla̍ŋ lā hu᷄ŋ nyu᷅m o̍ lēpīlɛ̍ ni᷄ŋ, 
mɛ̄ɛ̍ la̍mbūi̍yo̍ ō nyūm nu̍a̍ā yɛ̍. 

18Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā pūɛ̄ɛ̄nu᷄ŋ a̍ sɔ̄ɔ̍ŋ pa̍a̍ndu᷄ŋ yɔ̍nu̍ŋ ndo̍ŋ. Lā yi̍ya̍ŋ 
ndɛ̍ a̍ sɔ̄ɔ̍ŋ pa̍a̍ndu᷄ŋ hi̍o̍ū wo̍ŋ te̍. 

19Lā tōfa̍ ni᷅ŋ sūɛ̍i̍ sɛ̍nɛ̄ī chēle̍ŋ ya̍ I̍ cho̍ tōsā ve̍. Ndu̍yɛ̍ ī kāndu̍ŋ ni᷅ŋ bɛ̍ɛ̍. Bāā lā 
chi᷄ wɔ̍ le̍? I̍ cho̍ nɛ̄i̍ wāŋndā chīe̍e̍ya̍ ā kēīyo̍ yāmbɔ̄ɔ̄ o̍ lɛ̄ŋndē po̍lte̍ŋ ni᷄ŋ, ndu̍yɛ̍ 
mī to̍sa̍ mī lā sɔ̄la̍ pēēla̍ŋ o̍ lɛ̄ŋndē po̍lte̍ŋ ni᷄ŋ. 

20Vīsīāā yōndūa̍a̍ bɛ̍ɛ̍ ā kē ya̍ ni̍ŋ bɛ̍ɛ̄le̍ŋ. Tūŋāā yōndūa̍a̍, a̍ ɔ̍si̍lu̍i̍chīi̍ya̍ ā mēl lā 
ni̍ŋ ba̍li̍ka̍a̍, fo̍ndōle̍, le̍ mɛ̄ɛ̍ ya̍ I̍ to̍sā ni̍ŋ mī mɛ̄ŋnda̍ŋ mā wa̍ o̍ lɛ̄ŋndē po̍lte̍ŋ ni᷄ŋ 
yɛ̍, le̍ mɛ̄ɛ̍ ya̍ I̍ to̍sā ni̍ŋ mī pēēla̍ŋ lā wa̍ o̍ lɛ̄ŋndē vēsɛ̍i̍le̍ŋ bɛ̍ndūle̍ŋ ni᷄ŋ, le̍ mī 
wānāā nīa̍a̍ ya̍ I̍ hɛ̍li̍ wa̍ ā sɔ̄la̍ mɛ̄ŋmā kōla̍ŋ yɛ̍. 

21Wānāā ya̍ I̍ to̍o̍si̍a̍a̍ le̍ mā wa̍ le̍ ya̍ wa̍ nda̍ chō ni̍. Ndu̍yɛ̍ ā sāŋgālā ni̍ŋ ya̍.” 

A̍ yɔŋ̄ wɔɔ̄ŋ̍ Is̍ɔl̄ūɛi̍y̍a̍ o̍kɔɔ̄ ̄
22Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kɛ̍ nya̍ yu̍ŋgu̍ Che̍kɔ̍pū wo̍, ndu̍ yɔ̍nūŋ māā nya̍ 
wāŋnda̍ I̍sɔ̄lūɛ̄ī ni̍, mi̍ lā lō o̍ ko̍ŋ mi̍ lā sāŋgā a̍ ya̍. Mi̍ lā pɛ̄ŋgī ya̍ sōōlūūwo̍. 

23Lā hi᷄ŋ a̍ sāa̍ nyāa̍ nāa̍ mī lā sōli̍ nda̍ sa̍lālā lūāmāāla̍ŋ o̍ ya̍lo̍ le̍, kɛ̄lɛ̄ŋgāā ni᷅ŋ te̍ 
mī lā sōli̍ lāsa̍lā nāa̍ ya̍ chu̍a̍ le̍ ya̍ lēbɛ̄ɛ̄ ke᷅. I̍ he̍ndu̍ nya̍ wōlɔ̄ɔ̄lā lūsu̍lɛ̍i̍ o̍ lēbōl, mī 
di̍mi̍ māā mɛ̄ɛ̍ mī lā chūū ya̍ nyɔ̄ɔ̍ŋ māā lākē le̍. I̍ he̍ndu̍ nya̍ sāŋgā chōo̍ mī di̍mi̍ 
māā mɛ̄ɛ̍ mī lā wa̍ nyɛ̄m chūŋ kɛ̄ndɔ᷄ŋ lōmɔ̄ɔ̍ nāa̍ ya̍ chu̍a̍ le̍. 

24Lā pīndu̍ nyɛ᷅m chūŋ kɛ̄ndɛ̄ a̍ nyɛ̄ nyā sɔ̄lāā le̍ ya̍ le̍. Lā chūū wɔ̍ ya̍ chūɛ̄īmā 
chɔ̄lūāā nyā le̍ ya̍ kɔ̄l nɛ̄ŋī le̍. Nya̍ ko̍ni̍ ha̍ndu̍ ya̍ wōlɔ̄ɔ̄lā lūsu̍lɛ̍i̍la̍ŋ o̍ lēbōl a̍ 
yɔ̄ŋndā wɔ̄ɔ̍ŋndā nya̍ chō tōsāa̍ la̍ŋ ni̍. Nya̍ ko̍ni̍ sa̍a̍ŋgi̍a̍a̍ kɔ̄l nūu̍ a̍ sɔ̄ɔ̍ŋ dɛ̍nɛ̍ 
wɔ̍ɔ̍ŋ nya̍ chō tōsāa̍ wo̍ŋ ni̍. 

25Kɛ̍ a̍ ko̍ŋ kpo̍u̍, ya̍ Mɛ̄lɛ̄ka̍, ya̍ cho̍ wāna̍ ma᷅l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ ndo̍ 
ni̍. Le̍ mɛ̄ɛ̍ ya̍ I̍ cho̍ Mɛ̄lɛ̄ka̍ yɛ̍, le̍la̍ŋ ya̍ I̍ to̍sā he̍ī ni̍. Ndu̍yɛ̍ tē I̍ ma̍l nya̍ le̍ yɔ̄ŋndā 
nyāla̍ wɔ̍ɔ̍ŋnda̍ŋ pɛ̍, le̍ fɛ̍ɛ̍ŋ a̍ fɛ̍ɛ̍ŋ, I̍ yi̍yāŋ ndɛ̍ a̍ la̍ŋ o̍ o̍kɔ̄ɔ̄ le̍. 

26“Lā yīya̍la̍ŋ ndɔ̍ ya̍ a̍ sɔ̄ɔ̍ŋ pa̍a̍ndūŋ nya̍ tōsa̍ a̍ ya̍ wo̍ŋ o̍kɔ̄ɔ̄. Lā hu᷄ŋ a̍ sūɛ̍i̍ nyɛ̄i̍ 
mī ŋ̄ kɔ̄ɔ̄sa᷅ŋ na̍a̍ nya̍ā. Lā chɔ᷄m nyɛ᷅ o̍ nyɛ̄ nya̍ tōsa̍, ndu̍yɛ̍ mī lā chɔ᷄m di̍ nyāa̍. 

27Fi̍nyāā nyāā ma̍māa̍, nda̍ fɛ̍lɛ̍ŋ a̍ to̍sa̍ yɔ̄ŋ wɔ̄ɔ̍ŋndo̍ a̍ ya̍. Wānāā nyāa̍ wa̍ nya̍ 
chīla̍ŋ nda̍, ma̍ lō o̍ ko̍ŋ, ma̍ sīmūl la̍. 

28Nyɛ̄ ko̍ŋ to̍sa̍ ni̍, mi̍ tɛ̍ɛ̍mbūū wānāā nyāā bɛ̍ndūa̍a̍ to̍sā wa̍llo̍ o̍ fo̍ndā ni̍ 
di̍a̍ndāa̍ wa̍ lābɛ̄ɛ̄. Mi̍ lo᷅ o̍ ko̍ŋ mi̍ fa̍ŋā yu̍ŋgu̍ Che̍kɔ̍pū wo̍ bāa̍ chōo̍. O̍ ko̍ŋ, mi̍ 
to̍sā ma̍ tɛ̄ɛ̄mbūū I̍sɔ̄lūɛ̍i̍ya̍ ha̍ā. Mi̍ to̍sā mi̍ wāŋnda̍ tɛ̄ɛ̄mbūū wānāā nīa̍a̍ ha̍ā 
lābɛ̄ɛ̄.” 

Āīsa̍yā 44 

Mɛl̄ɛk̄a̍ Ya̍a̍wɛɛ̄,̄ ndu̍ pīlɛ ̍kpe̍ cho̍ Mɛl̄ɛk̄a̍ ni ̍
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ nīla̍ŋ, nya̍ bu̍ɛ̍i̍yāā nīa̍a̍, nya̍ yu̍ŋgu̍ Che̍kɔ̍pū 
wo̍, nya̍ wāŋnda̍ I̍sɔ̄lūɛ̄ī, wānāā ya̍ pīla̍ hɛ̄li̍ wa̍. 

2Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ to̍o̍si̍a̍a̍ nya̍ ni̍. Ya̍ tu̍u̍la̍ nya̍ o̍ dēmbōo̍ ni᷄ŋ ni̍, lɔ̍ɔ̍pa̍ bɛ̍ɛ̍ 
mi̍ lā vīālu᷄ŋ, ndu̍yɛ̍ I̍ cho̍ nya̍ mālā. Lā yɔ᷅ŋ īsīōōŋ te̍ bu̍ɛ̍i̍yāā nīa̍a̍, nya̍ yu̍ŋgu̍ 
Che̍kɔ̍pū wo̍, nya̍ yɔ̍nūŋ māā wāŋnda̍ I̍sɔ̄lūɛ̄ī ni̍, wānāā ya̍ I̍ hɛ̍li̍ wa̍. 

3“I̍ cho̍ mɛ̄ŋnda̍ŋ tālā o̍ lɛ̄ŋnde̍ cho̍ le᷅ŋ a̍ mɛ̄ŋmā īyēēma̍ŋ nde̍ŋ chōo̍, ndu̍yɛ̍ mī 
to̍sa̍ mī pēēla̍ pɔ̍mbɔ̄la̍ŋ lā hīni̍ o̍ lɛ̄ŋnde̍ cho̍ le᷅ŋ lē vēsɛ̍i̍le̍ŋ ni᷄ŋ. I̍ cho̍ tōsā mī 
nyi̍nā nūu̍ ō tōl chūāūwāā nyāa̍ kɔ̄ɔ̄lī, ndu̍yɛ̍ mī dɔ̍ū wānāa̍ fu̍lā ni̍ŋ o̍ pūlālē 
nyāle̍ŋ chōo̍ wa̍ sa̍lā. 

4Mɛ̄ɛ̍ bi᷄l wa᷅ ho̍ō mɛ̄ŋnda̍ŋ sɔ̄lāa̍ le̍ te̍le̍ŋ o̍ te̍le̍ŋ, mbō pūī tɛ̍ɛ̍ tɛ̍ɛ̍ wo̍ ō wā nu̍a̍ā yɛ̍, 
le̍nde̍ chūāūwāā nyāa̍ ā wā ni̍ŋ ni̍. Ā wā ni̍ŋ ma̍wa̍ā mɛ̄ɛ̍ yɔ̄mīī wa᷅ he̍ī o̍ pēē 
pɔ̍mbɔ̄ɔ̍ kɔ̄ŋgɔ̍ ve̍ ī wa̍ nu̍a̍ā yɛ̍. 

5“Ō pīlɛ̍ ō sīm ni̍ŋ mbō dīmi̍ āā, ‘Na̍a̍ ŋ̍ cho̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ ni̍.’ Mi̍ ho̍ō 
ō di̍mi̍ āā, ‘Na̍a̍ ŋ̍ fu̍la̍ o̍ pūlāle̍ Che̍kɔ̍pūle̍ŋ chōo̍ ni̍.’ Ā pu᷄m ā pōōnyīāŋ ni̍ŋ o̍ bālā 
ndāla̍ŋ āā, ‘Wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍’ O̍ ko̍ŋ kɔ̍ɔ̍lī, mī ā pu̍m ā chūa̍ dīōla̍ŋ āā 
I̍sɔ̄lūɛ̄ī.” 

6Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Māsa̍ ndā bɛ̍ndōo̍, Wāna̍ chi̍i̍ndīāā I̍sɔ̄lūɛ̄ī yo̍, ndu̍ 
yɔ̍nūŋ ni̍ māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, nyɛ̄ o̍ di̍mi̍ wo̍ cho̍ ho̍ō ni̍. Ō 
dīmi̍ āā, “Ya̍ cho̍ wāna̍ tāso̍o̍ ni̍, ndu̍yɛ̍ ya̍ cho̍ wānā mɛ̍ɛ̍lāa̍ ni̍. 

Ō fūla̍ o̍ ya̍ kɔ̍ɔ̍lī, mɛ̄lɛ̄ka̍ o̍ mɛ̄lɛ̄ka̍ chēle̍ŋ ō cho̍ lɛ̍ le̍. 

7Ō nɛ̄ɛ̍nɛ̍ che᷅le̍ŋ cho̍ yɛ̄ māā ya̍ Mɛ̍lɛ̄ka̍? Wānā ko̍ŋ ō fūla̍ wɔ̍ mbō sɔ̄lɔ̍la̍ŋ, ndu̍yɛ̍ 
mbō chɔ᷄m māā mɛ̄lɛ̄ka̍ o̍ cho̍ ni̍. Wānā ko̍ŋ ō chɔ᷄m ndɔ̍ ya̍, nyɛ̄ o̍ nyɛ̍ yɔ̍nu̍ŋ, chɔ̍ŋ 
a̍ te̍le̍ŋ māsīndɛ̄ si̍ndɔ̄ɔ̍, mbo̍ bīī a̍ te̍le̍ŋndo̍ ho̍ō, ndu̍yɛ̍ mbō chɔ᷄m nyɛ̍ nɔ̍ le̍ 
yɔ̄nɔ᷄ŋndo̍ o̍ sīɔ̄dīi̍ lāchīo̍o̍ ni᷄ŋ ndo̍. 

8Wāŋnda̍ I̍sɔ̄lūɛ̄ī, lā wo᷅ le̍. Lā yɔ᷅ŋ īsīōōŋ te̍. Nyɛ̄ o̍ nyɛ̍ cho̍ yɔ̍nɔ᷄ŋndo̍, lā sīnā māā 
I̍ di̍mu̍l nya̍ fɛ̍lɛ̍ŋ a̍ mu̍ŋ o̍kɔ̄ɔ̄ sīndɛ̄ pa̍, ma̍lāŋ ŋ̍ yɔ̍nūŋ. Nya̍ cho̍ se̍i̍yāā nīa̍a̍ ni̍. 

Ō fūla̍ o̍ ya̍ kɔ̍ɔ̍lī, Mɛ̄lɛ̄ka̍ chēle̍ŋ ō cho᷄? Mɛ̄lɛ̄ka̍ o̍ Mɛ̄lɛ̄ka̍ chēle̍ŋ cho̍, ō wāŋnda̍ 
tīīndāŋ māā pōū kpo̍o̍wa̍ bɛ̍ndū le̍ nda̍ māndāa̍ wo̍ le̍. I̍ se̍e̍lu̍ŋ ndɔ̍ ndu̍ le̍.” 

A̍ mɛɛ̄ ̍mɛl̄ɛk̄a̍a̍ chēle̍ŋnda̍ sōōlūūwo̍ ī chō sūɛi̍ ̍īdīɔm̄ yɛ ̍o̍kɔɔ̄ ̄
9Wānāa̍ to̍o̍sīāā nyɔ̍ɔ̍ŋ māā mɛ̄lɛ̄ka̍a̍ ndā wa̍, nda̍ kpo̍u̍ wānāā fo̍ndūa̍a̍ nda̍ chō 
ni̍. Ndu̍yɛ̍ nyɛ̄m ndāa̍ŋ nda̍ chu̍a̍ mu̍ŋ māā nyɛ̄m kpe̍e̍kpe̍i̍ yo̍ŋ, ŋ̄ nɔ̍ tɔ̍nɔ̄ o̍ tɔ̄nɔ̄ 
le̍. Nyɔ̄ɔ̍ŋ mu᷅ŋ, wānāa̍ cho̍ se̍īya̍ le̍ mu̍ŋ, mā sūāā le̍ mu̍ŋ nda̍, wānāā sūmɛ̍i̍ya̍ 
kpe̍e̍kpe̍i̍ nda̍ chō ni̍. Ā si̍nā nyɛ᷅ o̍ nyɛ̄ le̍, ndu̍yɛ̍ si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄. 

10Wāna̍ kɔ̄l kālu̍ kūɛ̍ɛ̍nɛ̍ o̍ to̍o̍sīāā yɛ̄ nyɔ̄ɔ̍, ɔ̄ɔ̄ mbō tēēŋgi̍a̍a̍ chīli̍ŋnde̍, mbō chɔ̄ū 
nyɔ̄ɔ̍ a̍ ndi̍ māā mɛ̄lɛ̄ka̍ ndɔ̄, kɛ̍ mɛ̄lɛ̄ka̍ ndɔ̄ ko̍ŋ ō ma̍lā ndu̍ le̍? 

11Kɛ̍ ndu̍yɛ̍ wānāa̍ so̍o̍lūū nyɔ̍ɔ̍ŋ mu᷅ŋ nda̍ ki̍nɛ̍i̍, si̍ɔ̍mbu̍la̍ŋ lā chō nda̍ hūnɔ̄ɔ̄ 
bīyɔ̄ɔ̄. Mɛ̄lɛ̄ka̍a̍ ndāa̍ ha̍ā, wāŋndā chīe̍e̍ya̍ to̍o̍si̍a̍a̍ nda̍ a̍ lābā ni̍. Wāŋnda̍ ha̍ā, nda̍ 
kpo̍u̍, ā hu᷄ŋ ndɔ̍ ni̍ko̍ mī ŋ̄ hu᷄ŋ kɔ̍ɔ̍sāŋ na̍a̍ nda̍ā, si̍ɔ̍mbu̍la̍ŋ lā chō nda̍ bīyɔ̄ɔ̄, 
ndu̍yɛ̍ mī sīōōŋīī bɛ̄ndūe̍i̍ ī bīī nda̍. 

12Nyɔ̄ɔ̍ŋ mu᷅ŋ nyɛ̄m wāŋndā chīe̍e̍ya̍ ā tōōsīāā a̍ bālā ndāla̍ŋ ndo̍ŋ ŋ̍ cho̍ ni̍. Tē 
sūmnɔ̄ɔ̍ ō bīī pɛ̍, ō chūa̍ chīli̍ŋnde̍ ō wōu̍ o̍ yīŋ, ō chūa̍ ku̍ndūwa̍ ndɔ̄ɔ̍, ō lɔ̄ɔ̄ ndi̍ a̍ 
kpāāya̍ ndɔ̄ɔ̍ kpo̍u̍, ō bɛ̄ɛ̄ndi̍a̍a̍ ndi̍ mɛ̄ɛ̍ i̍ nɔ̍ le̍ wāa̍ yɛ̍. O̍ nyɔ̄ɔ̍ ho̍ō tōōsīa̍a̍ ni᷄ŋ, mī 
yīa̍a̍ŋ mā nɛ̄i̍ ndu̍, ndu̍yɛ̍ mī kōlɔ̄ɔ̍ ō bīī ndu̍, mbō sāŋga̍ yɔ᷅kɔ̍ɔ̄ bɛ̄ndū. 

13Ka̍a̍pi̍ndɛ̄i̍nɔ̍ɔ̍ ndu̍, tē ō bīī pɛ̍, ō tūu̍ yɔ̄mndo̍ a̍ yōōlē ndɔ̄le̍ tu̍wāāle̍ŋ. O̍ ko̍ŋ 
kɔ̍ɔ̍lī, ō chūa̍ pɔ̄u̍ hu̍mbo̍o̍ ō tūūla̍ wūndu̍le̍ wāna̍ chi̍o̍o̍ o̍ yɔ̄m kōŋ chōo̍. Ō chūa̍ 
nyɛ̄m ndɔ̄ɔ̄ŋ pi̍a̍a̍ndo᷄ŋ, ō sɛ̄l yɔ̄m kōŋ, ō bɛ̄ɛ̄ndi̍a̍a̍ nyɔ̄ɔ̍ māā wāna̍ chi̍e̍e̍ nyɛ̍ kɛ̄ndɛ̄ 
kɛ̍ndɛ̄. O̍ ko̍ŋ kɔ̍ɔ̍lī, ā chūa̍ ndu̍ ā kɔ̍ kɛ̍sī ndu̍ o̍ chīɛ̄ī sōōlāa̍ ni᷄ŋ. 

14Nāa̍ pu̍m yɔ̄mīī si̍dāāve̍, tē ko̍ŋ te̍, yɔ̄mīī sa̍i̍pu̍lūɛ̄ɛ̄ve̍, ɔ̄ɔ̄ yɔ̄mīī ɔ̍kū ve̍ ndi̍ o̍ ki̍āŋ 
ni̍, mbō bɛ̄ɛ̄ndi̍a̍a̍ nyɔ̄ɔ̍ŋ mu᷅ŋ. Ɔ̄ɔ̄ tē ko̍ŋ te̍, ndu̍ pi̍la̍ tɔ᷅l yɔ̄mīī pa᷅ŋnde̍ o̍ būndɔ̍ɔ̍ 
ni᷄ŋ, pīɔ̍ɔ̍ tōsa̍ yɔ̄mīī kēŋ ī hīndū, ī fūūlu̍u̍ te̍le̍ŋ o̍ ye̍e̍ma̍ le̍ kpe̍ko̍o̍ sōli᷄ŋndo̍ a̍ ndi̍ 
wo̍. 

15Yɔ̄m o̍ cho̍ ho̍ō kīo̍ŋndo̍, ō ti᷄ŋ ndu̍ wāŋnda̍ chō chūā ni̍ mā dɔ̄ū o̍ yīŋ. Ndu̍ 
wāŋnda̍ ā tīŋgū ni̍, le̍ kɔ̄la̍ŋ dɔ̄wɔ̄ɔ̍ o̍ yīŋ mā hāŋgu̍. Ndu̍ nda̍ dūāū o̍ yīŋ ni̍, le̍ 
bēe̍dīi̍yo̍ tōōsīa̍a̍. Yɔ̄m nda̍ chō ko̍ŋ lɛ̍u̍wūŋ ndɔ̍ŋ tīŋgɔ̄ɔ̄ le̍ dɔ̄wɔ̄ɔ̍ o̍ yīŋ ndo̍, yɔ̄m 
pīlɛ̍ kōŋ o̍ si̍āl nyɛ᷅ nda̍ sōōlūū māā mɛ̄lɛ̄ka̍ ndā wo̍ ni̍, mbō ba᷄ŋ ndu̍ wūla̍ŋ o̍ 
lābɛ̄ŋgu̍ ni᷄ŋ le̍ ndu̍ sōōlūūwo̍. 

16Yɔ̄mndo̍ ho̍ō, ō ti᷄ŋ a̍ ndu̍ o̍ cho̍ yīŋnde̍ŋ kīīsūū ni̍. O̍ yīŋndē lēŋ chōo̍ o̍ cho̍ vīsīo̍ŋ 
tūɛ̄īyɔ̄ɔ̄ ni̍ mbō dē, mbō hīni̍ kɔ̄l. Tē hūēīye̍ wa̍ ndu̍ lēkɔ̄ɔ̍ pɛ̍, yīŋndē le̍ŋ o̍ cho̍ 
hāŋgɔ̄ɔ̄ ni̍. Tē ō hāŋgu̍ pɛ̍ mī hūēīye̍ kīōlu̍ ndu̍ lēkɔ̄ɔ̍, ō dīmi̍ āā, “I̍ tu̍u̍lu̍ ni᷅ŋ nyɛ̄ 
kɛ̄ndɛ̍ī. Yīŋnde̍ŋ lē na᷄ŋ bɔ̄ɔ̍ fɔ̍.” 

17Yɔ̄m tɔ᷄ cho̍ lō wo̍, ndu̍ o̍ cho̍ sīɔ̄lɔ̄ɔ̄ ni̍, mbō tōōsi̍a̍a̍ nyɔ̄ɔ̍ māā mɛ̄lɛ̄ka̍ ndɔ̄, mbō 
ba᷄ŋ ndu̍ wūla̍ŋ o̍ lābɛ̄ŋgu̍ ni̍ŋ le̍ ndu̍ sōōlūūwo̍. Ndu̍ o̍ pi̍ɛ̍ī ni̍, mbō dīmūl ndu̍ āā, 
“Nu᷄m cho̍ mɛ̄lɛ̄ka̍ nūu̍ ni̍. Chi̍i̍ndi̍a̍a̍ ya̍ fɔ̍.” 

18Wānāa̍ so̍o̍lūū mɛ̍lɛ̄ka̍a̍ ha̍ā wa̍, dīɔ̄mnda̍ nda̍ chō ni̍, ā nɔ̍ si̍nā pɛ̄ŋgu̍ le̍. 
Wāŋnda̍ ha̍ā, ā kīnda̍ hɔ̄ltā ndāla̍ŋ, ā nɔ̍lā mā chē le̍. Hūlmā ndāa̍ŋ mā hīīlu̍ŋ, ā 
nɔ̍lā mā sīna̍ nyɛ̄ o̍ nyɛ̄ pɛ̄ŋgu̍ le̍. 

19Wānāa̍ to̍o̍sīāā mɛ̍lɛ̄ka̍a̍ ha̍ā wa̍, ō pīlɛ̍ bɛ̍ɛ̍ ō nɔ̍lā mbō cha᷄l mbō yīya̍ŋ a̍ sūɛ̍i̍ he̍ī 
o̍kɔ̄ɔ̄ le̍. Le̍ ō pīlɛ̍ nɔ᷅ ta̍āsi̍o̍o̍, ɔ̄ɔ̄ kɔ̄l kālo̍o̍ mbō dīmi̍ āā, “Yɔ̄m pīlɔ̍ɔ̍ ho̍ō ndu̍ ko̍ni̍ 
ya̍ I̍ ti̍ŋgū ni̍ mī du̍a̍ū o̍ yīŋ, o̍ dɛ̄ŋgūltā ndɔ̄la̍ŋ chōo̍ ya̍ I̍ to̍o̍si̍a̍a̍ bēe̍dīi̍ nūu̍ ni̍, 
lēcho̍ō ya̍ I̍ tu̍ɛ̍ī vīsīo̍ŋ ni̍ mi̍ di̍ā. Yɔ̄m pīlɛ̍ kōŋ, ndu̍ ko̍ni̍ ya̍ I̍ to̍o̍sīāā vɛ̍lɛ̄ nyɔ̄ɔ̍, ō 
Mɛ̄lɛ̄ka̍ tūl yɛ᷅le̍ŋ tūl bɛ̄ndōo̍ wo̍, mī so̍o̍lūū ndu̍, māā Mɛ̄lɛ̄ka̍ nī. Yɔ̄m fo̍ndōo̍ fu̍u̍ 

ya̍ I̍ cho̍ ho̍ō sōōlūūwo̍ ni̍.” Ō pīlɛ̍ bɛ̍ɛ̍ ō nɔ᷅ ta̍āsi̍ kōŋ, kɛ̄lɛ̄ŋgāā kɔ̄l kālu̍ ko̍ŋ mbō 
dīmi̍ le̍nde̍ le̍. 

20Dīɔ̄mnde̍ kpe̍e̍kpe̍i̍ i̍ cho̍ he̍ī ni̍, ō chō māchūāā mɛ̄ɛ̍ wāŋndo̍ dīā nu̍a̍ā pūlta̍ŋ yɛ̍. 
Wānāa̍ so̍o̍lūū mɛ̍lɛ̄ka̍a̍ ha̍ā wa̍, dīɔ̄mnde̍ bīī mi̍ ī fāŋā nda̍ o̍ nɛ̄ī kpe̍e̍kpe̍i̍yo̍ chōo̍, 
ā nɔ̍lā lɛ̍ mā sɔ̄la̍ mālā o̍ mālā le̍. Ā nɔ̍lā mā chɛ᷄l ndi̍ tōnya̍, māā nyɛ̄ nda̍ chō kēlāa̍ 
o̍ lābā māā mɛ̄lɛ̄ka̍ ndā wo̍, māā ō cho̍ mɛ̄lɛ̄ka̍ kpe̍e̍kpe̍i̍ le̍ o̍ cho̍ le̍ le̍. 

Mɛl̄ɛk̄a̍ Ya̍a̍wɛɛ̄,̄ ndu̍ to̍o̍sia̍̍a̍ wāna̍ chio̍̍o̍ ni,̍ ndu̍yɛ ̍ndu̍ cho̍ Wāna̍ piŋ̍īa̍a̍ ni ̍
21Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ yu̍ŋgu̍ Che̍kɔ̍pū wo̍, I̍ ye̍e̍ma̍ nya̍ mī lā lōōnu̍ŋ 
he̍ī. Nya̍ wāŋnda̍ I̍sɔ̄lūɛ̄ī, lā lōōnu̍ŋ māā bu̍ɛ̍i̍yāā nīa̍a̍ nya̍ chō ni̍. Ya̍ to̍o̍si̍a̍a̍ nya̍ 
ni̍, ndu̍yɛ̍ mi̍ si̍i̍ŋgūū nya̍ bu̍ɛ̍i̍yāā ni̍. Le̍ he̍ī, I̍ nɔ̍lā mī pu̍ɛ̍ɛ̍nu̍ŋ a̍ nya̍ le̍ wāŋnda̍ 
I̍sɔ̄lūɛ̄ī. 

22Yɔ̄ŋndā nyāla̍ wɔ̍ɔ̍ŋnda̍ŋ, mɛ̄ɛ̍ ha̍la̍ hūmbōo̍ ō hīāū nu̍a̍ā wānā chi᷅ lɛ̍ ndu̍ le̍ yɛ̍, 
le̍nde̍ ya̍ I̍ chi̍i̍ a̍ la̍ŋ ni̍. Mɛ̄ɛ̍ mɔ᷄mndo̍ ō lō nu̍a̍ā pɛ̍ yɛ̍, le̍nde̍ ya̍ I̍ chi̍i̍ a̍ la̍ŋ ni̍. Lā 
mīīŋgu̍ ya̍ o̍ ībūŋ, fo̍ndōle̍, ya̍ Mɛ̄lɛ̄ka̍ ya̍ ba̍ŋa̍ nya̍ ni̍.” 

23Nya̍ nyɛ̄ o̍ nyɛ̍ cho̍ o̍ ha̍la̍a̍ ni᷄ŋ cho̍o̍ cho̍o̍, lā dēŋi̍ cho̍o̍ cho̍o̍ a̍ nya̍a̍lo̍o̍, fo̍ndōle̍, 
Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndū. Nya̍ nyɛ̄ o̍ nyɛ̍ cho̍ a̍ fo̍ndāŋndā 
yīŋgi̍lɛ̍i̍la̍ bɛ̄ndūla̍ŋ o̍ chi̍e̍ēŋndo̍ ni᷄ŋ, lā dēŋi̍ cho̍o̍ cho̍o̍ a̍ kɔ̄l kɛ̄ndɔ̄ɔ̍. Nya̍ pēmbūŋ 
bɛ̄ndo᷄ŋ a̍ būndɛ̍la̍ŋ, a̍ yɔ̄mīi̍ cho̍ lēni᷄ŋ nde̍, lā sōli̍ cho̍ndo̍ŋ chōo̍ cho̍o̍, fo̍ndōle̍, 
Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ yu̍ŋgu̍ Che̍kɔ̍pū wo̍, ndu̍yɛ̍ I̍sɔ̄lūɛ̄ī o̍ cho̍ ndu̍ sāŋgālā. 

24Mɛ̄lɛ̄ka̍ Ya̍a̍wɛ̄ɛ̄, wāna̍ nyā pi̍ŋīa̍a̍, O̍ tu̍u̍li̍a̍a̍ nya̍ o̍ dēmbōo̍ ni᷄ŋ ndo̍, nyɛ̄ o̍ di̍mi̍ 
wo̍ cho̍ ho̍ō ni̍. 

Ō dīmi̍ āā, “Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ to̍o̍si̍a̍a̍ nyɛ̄ o̍ nyɛ̄ ni̍. Ya̍ pīlɛ̍ kpe̍, mi̍ lo᷅ o̍ ko̍ŋ, 
mi̍ pɛ̍ŋgɛ̄lā ha̍la̍a̍ chōo̍ cho̍o̍ a̍ nyɛ̄ o̍ nyɛ̍ cho̍ lēni᷄ŋ, ndu̍yɛ̍ mi̍ pɛ̍ŋgɛ̄lā vɛ̄lɛ̄ 
chi̍e̍ēŋndo̍ ho̍ō. Bōōndi̍i̍ ya̍ I̍ wa̍ nyɔ̄ɔ̍ŋ mu᷅ŋ tōōsīa̍a̍ ve̍, ō nɛ̄ɛ̍nɛ̍ wa̍ yɛ̄ ya̍ īkɛ̄i̍? 

25Wānāa̍ di̍mi̍ sɔ̍ɔ̍ŋ wa̍ā lāchīo̍ŋ nda̍, ya̍ chɔ̍ɔ̍mūū nda̍ ni̍ mī wāŋnda̍ chē nda̍ 
wānāā lāchōōwā. Wānāā vīāmāā lāyāwāa̍, mī to̍sa̍ mī wāŋnda̍ chē nda̍ māā 
lādīɔ̄m. Wānāa̍ chu̍a̍nu̍ŋ māā wānāā kɔ̄l kālu̍a̍a̍ bɛ̍ndūa̍a̍ nda̍ chō ni̍ wa̍, mī la̍a̍si̍a̍a̍ 
kɔ̄l kālu̍la̍ ndāla̍ŋ mī to̍sa̍, nyɛ̄ o̍ nyɛ̄ nda̍ sīlā wa᷅ŋnda̍, dīɔ̄mnde̍ ko̍ni̍ o̍ wa᷅ ni̍. 

26Kɛ̍ bu̍ɛ̍i̍yāā nīa̍a̍ su̍a̍ā le̍ ya̍ wa̍ nda̍, nyɛ̄ o̍ nyɛ̍ nda̍ dīmu̍l pɛ̍ wa᷅ŋnda̍ māā ō chō 
yɔ̄nɔ᷄ŋ, tōsāa̍ ya̍ I̍ to̍sā ni̍ mbō yɔ̄nu̍ŋ. Yōōŋgū o̍ yōōŋgū ki̍i̍la̍a̍ nīa̍a̍ ā dīmu̍l wāŋnda̍ 
pɛ̍, tōsāa̍ ya̍ I̍ to̍sā ni̍ mbō chīŋa̍ lāsōndō. I̍ di̍mu̍l Chūlu̍sɛ̄lɛ̄m māā wāŋnda̍ ā chō 
vɛ̄lɛ̄ mīīŋgū mā cha᷄l lo̍ŋ. Ndu̍yɛ̍ mi̍ di̍mūl chi̍o̍o̍ŋ Chu̍dā māā ŋ̄ chō vɛ̄lɛ̄ mīīŋgū 
tāŋgūlɔ᷄ŋ. Chi̍e̍e̍ŋ lo̍ pɔ̄mnda̍ŋ ndo̍ŋ kpo̍u̍, mi̍ di̍mī māā I̍ cho̍ tōsā mī ŋ̄ mīīŋgu̍ mī 
ŋ̄ si᷄m. 

27I̍ nɔ̍lā mī di̍mu̍l pe̍e̍ mɛ̄ŋmā īhɛ᷄llo̍, a̍ pēēla̍ ndɔ̄la̍ pɔ̍mbɔ̄la̍ŋ māā lā ve̍la̍, ndu̍yɛ̍ 
mī lā vēla̍. 

28Mi̍ di̍mūl Māsāa̍ Sa̍i̍lɔ̄ɔ̄ a̍a̍, ‘Nu᷄m cho̍ wā wānāā nīa̍a̍ chīla̍ŋ ni̍, māā wānā 
ma̍ndāā lāsāa̍. Ndu̍yɛ̍ nyɛ̄ o̍ nyɛ̄ ya̍ I̍ kɛ̍ɛ̍si̍a̍a̍ le̍ tōsāa̍, nu᷄m cho̍ ndu̍ tōsā kpo̍u̍ ni̍. 

Nu᷄m cho̍ dīmī ni̍ māā Chūlu̍sɛ̄lɛ̄m o̍ mi̍i̍ŋgu̍ tāŋgūlɔ᷄ŋ, ndu̍yɛ̍ mā dīmi̍ māā chīyīī 
chīɛ̍i̍ Mɛ̄lɛ̄ka̍ ī kīla̍ŋ.’ ” 

Āīsa̍yā 45 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ hɛl̍i ̍Māsāa̍ Sa̍il̍ɔɔ̄ ̄yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ ndu̍ hɛ̍li̍ Sa̍i̍lɔ̄ɔ̄ le̍ mbō sīmnu᷄ŋ ma̍sā bɛ̍ndōo̍ ni̍. Ndu̍yɛ̍ Mɛ̄lɛ̄ka̍ 
ke᷅ ndu̍ kpāāyāa̍, le̍ mbō yēm lɛ̄ŋīi̍ cho̍ ndu̍ lāchī ve̍, ndu̍yɛ̍ mbō pōōndi̍a̍a̍ māsāā 
bɛ̍ndūa̍a̍ kpāāyāla̍ŋ o̍ bā. Chi̍e̍e̍ŋ lāsāāsa᷄ŋ cho̍ ndu̍ lāchī a̍ dīōlā sāāsāla̍ŋ lā 
kīīndīāā wo̍ŋ, 

ō chō dīōlā sāāsāla̍ la̍ŋ kūūmbūū kpo̍u̍. Dīō sāāsā o̍ dīō sāāsā o̍ ve᷅ ni̍ŋ o̍ ki̍ndāā 
ndu̍ lāchī le̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Sa̍i̍lɔ̍ɔ̍ wo̍ cho̍ ho̍ō ni̍. Ō dīmu̍l ndu̍ āā, 

2“Sa̍i̍lɔ̄ɔ̄, ya̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ cho̍ nu̍m īsīsi̍ la̍chi̍, mī ku̍ɛ̄ a̍ nu̍m nɛ̄īyo̍ bɛ̄ɛ̄ndīa̍a̍ 
lāchī. Pēmbūŋ bɛ̄ndo᷄ŋ kpo̍u̍, I̍ cho̍ mu̍ŋ mīŋgī dɛ̍ŋgbɛ̍la̍ŋ nu̍m lāchī. Sāāsāla̍ cho̍ 
nu̍m lāchī la̍ŋ, dīōlā chīli̍ŋu̍ŋ būlɔ᷄ŋsīi̍ la̍ cho̍ o̍ sāāsāla̍ la̍ŋ nda̍ŋ, I̍ cho̍ la̍ŋ pēsī pēsī 
kpo̍u̍. Su̍lu̍ku̍lā ŋ̄chīli̍ŋnda̍ cho̍ o̍ dīōlā lāŋ le̍ la̍ŋ kīīndīa̍a̍ la̍ŋ, I̍ cho̍ la̍ŋ kīlī kīlī mī 
ku̍mbi̍ nɛ̄īyo̍ nu̍m lāchī. 

3Nyɛ̄m sūlāŋ wāŋnda̍ vīŋi̍ wo̍ŋ, a̍ nyɛ̄m sūlāŋ nda̍ kɛ̄si̍ o̍ fo̍ndāŋndā sɔ̍ɔ̍ sɔ̍ɔ̍ la̍ŋ 
ndo̍ŋ, I̍ cho̍ nu̍m mu̍ŋ kē kpo̍u̍. I̍ cho̍ he̍ī tōsā le̍ mā si̍na̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍, māā ya̍ Mɛ̄lɛ̄ka̍ I̍sɔ̄lūɛ̍i̍ya̍ ya̍ hɛ̍li̍ nu̍m ni̍. 

4I̍ hɛ̍li̍ nu̍m le̍ mā ma̍la̍ yu̍ŋgu̍ Che̍kɔ̍pū wo̍, bu̍ɛ̍i̍yāā nīa̍a̍, wāŋnda̍ I̍sɔ̄lūɛ̄ī, wānāā 
nīa̍a̍ ya̍ I̍ hɛ̍li̍ wa̍. Ndu̍yɛ̍ mi̍ lo᷅ o̍ ko̍ŋ mi̍ ke᷅ nu̍m dīōlā lēbɛ̄ɛ̄lā bɛ̄ndūla̍ŋ, mi̍ chē 
bɛ̍ɛ̍ a̍ si̍nā ya̍ le̍ ni̍. 

5“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ndu̍yɛ̍ mɛ̄lɛ̄ka̍ o̍ mɛ̄lɛ̄ka̍ che̍le̍ŋ cho̍ o̍ ya̍ kɔ̄ɔ̄lī le̍. Mi̍ 
chē bɛ̍ɛ̍ a̍ si̍nā ya̍ le̍ ni̍, kɛ̍ I̍ cho̍ nu̍m kpāāyāa̍ ke̍, 

6mī wāŋnda̍ o̍ chi̍e̍ēŋndo̍ ni᷄ŋ kpo̍u̍, chɔ̍ŋ ba᷅ pāa̍le̍ŋ lē chāŋndo̍, mbō kūɛ̄ bā 
pāa̍le̍ŋ lē dēl lo̍, mā sīna̍ māā wānā o̍ wānā cho̍ māā ya̍ Mɛ̄lɛ̄ka̍ le̍. Ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍, ndu̍yɛ̍ mɛ̄lɛ̄ka̍ o̍ mɛ̄lɛ̄ka̍ che̍le̍ŋ cho̍ o̍ ya̍ kɔ̄ɔ̄lī le̍. 

7Ya̍ to̍o̍si̍a̍a̍ nyɛ̄ wa̍wo̍ŋndo̍ a̍ nyūmnda̍ŋ ni̍. Ya̍ to̍sā ni̍ mī sūɛ̍i̍ kɛ̍ndɛ̄i̍ ī wa̍, ndu̍yɛ̍ 
ya̍ to̍sā ni̍ mī sūɛ̍i̍ wɔ̍ɔ̍ŋnde̍ ī wa̍. Ya̍ Mɛ̄lɛ̄ka̍ Ya̍a̍wɛ̄ɛ̄ to̍sā nyɔ̍ɔ̍ŋ mu᷅ŋ kpo̍u̍ ni̍. 

8O̍o̍ ha̍la̍a̍, tu̍si̍ kpāāyā ya̍māa̍ o̍ chi̍e̍ēŋndo̍ chōo̍ mɛ̄ɛ̍ pīɔ̍ɔ̍ ō tūāl nu̍a̍ā yɛ̍. Lɛ̄ŋnde̍ŋ 
ku̍mbi̍ŋ, mī kpāāyā ya̍māa̍ ho̍ō ō tōl o̍ lɛ̄ŋnde̍ŋ bɛ̄ŋgu̍, le̍ mī bāŋa᷄ŋndo̍ ō vīl o̍ 
chi̍e̍ēŋndo̍ chōo̍ lātūlu̍ a̍ sa̍kpōyɛ̍i̍. Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ to̍sa̍ ni̍ mi̍ he̍ī yɔ̄nu̍ŋ.” 

Mɛl̄ɛk̄a̍ Ya̍a̍wɛɛ̄ ̄to̍o̍sia̍̍a̍ nyɛ ̄o̍ nyɛ ̄ni,̍ ndu̍yɛ ̍ō sīnā a̍ sɔɔ̄ŋ̍ pa̍a̍ndo᷄ŋ o̍kɔɔ̄ ̄
9Wānāa̍ si̍mu̍l ha̍ā wāna̍ to̍o̍si̍a̍a̍ nda̍ wo̍ a̍ kɔ̍ɔ̍sɔ̍ɔ̍ wa̍, dɛ̍nɛ̍ pālāa̍ ō wā ni̍ŋ le̍ nda̍. 
Wāŋnda̍ ha̍ā, ā chō māchūāā mɛ̄ɛ̍ kpɛ̍ɛ̍nɛ̍i̍ pūūlūe̍i̍ ī wā nu̍a̍ā kpɛ̍ɛ̍nɔ̍ŋ ŋ̄ pīlɔ̍ŋ tɛ̄ɛ̄ŋ 
yɛ̍. Pūūlu̍ nda̍ chūāū kpɛ̍ɛ̍nɔ̍ŋ ndo̍, ō nyūnā wa᷅nā chu̍a̍u̍wāā ŋ̄kpɛ̍ɛ̍nɔ̍ɔ̍ māā, ō 
yɛ̄ɛ̍nɛ̍ ŋ̄ chō yɛ̄ ho̍ō tōōsīa̍a̍? 

Ɔ̄ɔ̄ ō nyūnā wa᷅na̍ chu̍a̍u̍wāā ŋ̄kpɛ̍ɛ̍nɔ̍ɔ̍ māā, vɛ᷅ a̍ he̍ndu̍ kpi̍ɔ̍ɔ̍ŋ o̍ kpɛ̍ɛ̍nɛ̍i̍ le̍ le̍? 

10Dɛ̍nɛ̍ pa̍lāa̍ chō le̍ wāŋndo̍ ho̍ō, wāna̍ nyu̍nā ho̍ō fi̍nyā ndɔ̍ āā, “Vɛ᷅ ma̍ vīālū ya̍ 
nu̍a̍ā?” 

Ɔ̄ɔ̄ mbō nyūna̍ kāla̍ ndɔ̍ āā, “Vɛ᷅ ma̍ vīālū ya̍ nu̍a̍ā?” 

11Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Dīāndāa̍ I̍sɔ̄lūɛ̄ī, O̍ to̍o̍si̍a̍a̍ I̍sɔ̄lūɛ̍i̍ yo̍, nyɛ̄ o̍ di̍mi̍ wo̍ cho̍ 
ho̍ō ni̍. Ō dīmi̍ āā, “Lā nɔ̄ di̍ mī lā nyūna̍ ya̍ le̍ nyɛ̄ ya̍ I̍ to̍sā le̍ chūāūwāā nīa̍a̍ wo̍? 

Ɔ̄ɔ̄ lā nɔ̄ di̍ mī lā dīmu̍l la̍ nyɛ̄ ya̍ I̍ le̍ tōsāa̍ wo̍? 

12Ya̍ to̍o̍si̍a̍a̍ chi̍e̍ēŋndo̍ ni̍, ndu̍yɛ̍ mi̍ to̍o̍sīāā wāŋndā chīe̍e̍ya̍a̍ cho̍ lēni᷄ŋ nda̍. Bālā 
nīla̍ŋ la̍ pɛ̍ŋgɛ̍la̍ ha̍la̍a̍ chōo̍ cho̍o̍ a̍ nyɛ̄ o̍ nyɛ̄ cho̍ lēni᷄ŋ ni̍. Ndu̍yɛ̍ lōōŋ ka̍āku̍u̍ŋ 
cho̍ o̍ ha̍la̍a̍ ni᷄ŋ ndo̍ŋ kpo̍u̍, o̍ kpāāya̍ nūu̍ bɛ̄ŋgu̍ ŋ̍ cho̍ ni̍. 

13I̍ kpe̍e̍ŋi̍a̍a̍ Sa̍i̍lɔ̍ɔ̍ kɔ̄llo̍ ni᷄ŋ le̍ mbō tōsa̍ īsɔ̄ɔ̍, le̍ mbō tōsa̍ nyɛ̄ ya̍ I̍ kɛ̍ɛ̍si̍a̍a̍ le̍ tōsāa̍ 
wo̍, ndu̍yɛ̍ mbō mīŋgi̍ sɔ̄ɔ̍ŋ o̍ nɛ̄ī sa̍kpō. Ndu̍yɛ̍ I̍ bɛ̍ɛ̍ndīāl ndu̍ ni̍ŋ nɛ̍īyo̍ lāchī mī 
nyɛ̄ o̍ nyɛ̄ wa̍ ndu̍ o̍ hɔ̄l sa̍kpō. Ndu̍ mi̍ŋgī ni̍ŋ Chūlu̍sɛ̄lɛ̄m, chi̍e̍e̍ nūu̍ tāŋgūl ni̍, 
ndu̍yɛ̍ mbō tōsa̍ mī wānāā nīa̍a̍ cho̍ o̍ bīyɔ̄ɔ̍ ni᷄ŋ nda̍ ā sɔ̄la̍ bāŋa᷄ŋndo̍. Ndu̍yɛ̍ fo̍ndō 
o̍ to̍sā ni̍ŋ su̍ɛ̍i̍ he̍ī ni̍, ō ve᷅ ni̍ŋ le̍ pāāwā le̍, kɛ̄lɛ̄ŋgāāle̍ mbō sɔ̄la̍ fāndā.” Mɛ̄lɛ̄ka̍ 
Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, nyɛ̄ o̍ so̍ō wo̍ cho̍ ko̍ŋ ni̍. 

14Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. 

Ō dīmi̍ āā, “Sūl o̍ su᷄l cho̍ I̍chi̍pī, ndu̍yɛ̍ a̍ nyɛ̄ o̍ nyɛ̄ cho̍ nyɛ̄ lēyākō Īto̍o̍pīāā, le̍ nya̍ 
la̍ wa᷅ ni̍ŋ kpo̍u̍ ni̍. O̍ ko̍ŋ kɔ̍ɔ̍lī, pūa̍a̍ Si̍ɛ̍bā, a̍ ba̍ndu̍ bāndi̍i̍ bɛ̍ndūe̍i̍ ya̍, nda̍ kpo̍u̍ 
ā chō hūnɔ̄ɔ̄ sīmnɔ᷄ŋ chi̍a̍ā nyā. Ā wā ni̍ŋ nya̍ hūnɔ̄ɔ̍ kɔ̄ɔ̄lī o̍ yɔ̄lɔ᷄ŋ. Ā chō tūndɔ᷄ŋ 
nya̍ lāchī, mi̍ nda̍ pi̍la̍ sōli̍ŋ o̍ sōndō, mā dīmi̍ āā, ‘Tōnya̍ kpe̍e̍kpe̍i̍, Mɛ̄lɛ̄ka̍ chō 
nya̍ kɔ̄ɔ̄lī. Ndu̍yɛ̍ mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ ndu̍ kɔ̍ɔ̍lī le̍, ndu̍ pīlɛ̍ kpe̍ cho̍ 
Mɛ̄lɛ̄ka̍ ni̍’ ” 

15O̍o̍ Mɛ̄lɛ̄ka̍ I̍sɔ̄lūɛ̍i̍ya̍, wānā na̍a̍ pīŋīa̍a̍, tōnya̍ kpe̍e̍kpe̍i̍ ī cho̍ ni̍, a̍ cho̍ Mɛ̄lɛ̄ka̍ 
wānā che᷅ a̍ lēhɔ̄l te̍. 

16Wānāa̍ to̍o̍sīāā nyɔ̍ɔ̍ŋ māā mɛ̄lɛ̄ka̍a̍ nda̍ wa̍, nda̍ kpo̍u̍ si̍ɔ̍mbu̍la̍ bɛ̄ndūla̍ŋ lā chō 
nda̍ hūnɔ̄ɔ̄ bīyɔ̄ɔ̄. Ā chō hūnɔ̄ɔ̄ bɛ̄ɛ̄la̍ŋ tāmbu̍, mā yɔ̄nu̍ŋ la̍a̍sī la̍a̍sī. 

17Kɛ̍ I̍sɔ̄lūɛ̍i̍ya̍ nda̍, Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ nda̍ chīīndīāā. Ndu̍yɛ̍ chīīndīāā o̍ 
chi̍i̍ndi̍a̍a̍ nda̍ wo̍, le̍ fɛ̍ɛ̍ŋ a̍ fɛ̍ɛ̍ŋ o̍ chi̍i̍ndi̍a̍a̍ nda̍ ni̍. Le̍ fɛ̍ɛ̍ŋ a̍ fɛ̍ɛ̍ŋ, si̍ɔ̍mbu̍la̍ bi̍ī lɛ̍ 
I̍sɔ̄lūɛ̍i̍ya̍ le̍, kɛ̄lɛ̄ŋgāā ni᷅ŋ te̍, mā tāmbu̍ lābɛ̄ɛ̄. 

18Mɛ̄lɛ̄ka̍ Ya̍a̍wɛ̄ɛ̍ to̍o̍si̍a̍a̍ ha̍la̍a̍ chōo̍ cho̍o̍ a̍ nyɛ̄ o̍ nyɛ̍ cho̍ lēni᷄ŋ ni̍. Ndu̍ tu̍u̍la̍ 
chi̍e̍ēŋndo̍ ho̍ō mɛ̄ɛ̍ o̍ nɔ̍ le̍ wāa̍ yɛ̍ ni̍, ndu̍ pīlɛ̍ kpe̍ cho̍ Mɛ̄lɛ̄ka̍ ni̍. 

Ō tōōsi̍a̍a̍ ndu̍ le̍ mbō wa̍ fo̍ndā la̍ka̍sī la̍ka̍sī le̍. Kɛ̍ ō tōōsi̍a̍a̍ ndu̍ le̍ mī wāŋnda̍ 
chīe̍e̍ya̍ ā wa̍ lēni᷄ŋ. Ndu̍ Mɛ̄lɛ̄ka̍ kōŋ ō dīmi̍ āā, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ndu̍yɛ̍ 
mɛ̄lɛ̄ka̍ o̍ mɛ̄lɛ̄ka̍ chēle̍ŋ ō cho̍ o̍ ya̍ kɔ̍ɔ̍lī le̍. 

19I̍ su̍u̍ o̍ vīōŋnɔ᷄ŋ ni᷄ŋ, 



1538 

 

 
Kisi Bible Quick 

© 2013 Bible Society in Liberia. 
 

 
 

 

ɔ̄ɔ̄ mī ku̍ɛ̄ o̍ fo̍ndāŋ nyūmnda̍ŋ mā chō wo̍ mī kɔ̍ so̍ō lo̍ŋ te̍. I̍ di̍mu̍l wa᷅ŋnda̍ I̍sɔ̄lūɛ̄ī 
le̍ mā kūɛ̄ ya̍ nūūwā o̍ fo̍ndāŋ la̍ka̍sī la̍ka̍sī le̍. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, sūɛ̍i̍ 
tōnyɛ̍i̍, ndi̍ ya̍ I̍ di̍mī ni̍. Nyɛ̄ ya̍ I̍ di̍mī wo̍, tōnya̍a̍ o̍ wa᷅ ni̍.” 

Nyɛ ̄Mɛl̄ɛk̄a̍ Ya̍a̍wɛɛ̄ ̄dim̍i ̍a̍ mɛl̄ɛk̄a̍a̍ Ba̍bil̍ɔŋ̄ o̍kɔɔ̄ ̄wo̍ 
20Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā chūūŋgi̍āŋ na̍a̍ pi᷅lɛ̍ mī lā kōma̍l la̍, nya̍ wāŋnda̍ o̍ 
lɛ̄ŋnde̍ ni᷄ŋ, nya̍ hɛ̍lu᷄ŋ mi̍ lā lō yōōmū wa̍. Wānāa̍ ba̍lū a̍ nyɛ̄m nda̍ tōōsīāā a̍ 
yɔ̄mnde̍, ndu̍yɛ̍ mā pīɛ̄ī mu̍ŋ māā mɛ̄lɛ̄ka̍a̍ nda̍, mɛ̄lɛ̄ka̍a̍ nɔ̍lā mā chīīndi̍a̍a̍ nda̍ le̍ 
wa̍, ā nɔ̍ si̍nā pɛ̄ŋgu̍ o̍ sīnā pɛ̄ŋgu̍ le̍. 

21Wāŋnda̍ ha̍ā ā hu᷄ŋ ndɔ̍ mā hu᷄ŋ ti̍mbī sūɛ̍i̍ ndɛ̄i̍, mā chɔ᷄m tōnya̍ cho̍ lēni᷄ŋ ndo̍. 
Nda̍ pi̍la̍ ā cha᷄l lɔ̍ mā sūūki̍āŋ a̍ sɔ̄ɔ̍ŋ mu᷅ŋ o̍kɔ̄ɔ̄. Nyɛ̄ o̍ nyɛ̍ yɔ̍nu̍ŋ, lɔ̍ɔ̍ pa̍ bɛ̍ɛ̍ mbo̍ 
yɔ̄nu᷄ŋ, 

ō nɛ̄ɛ̍nɛ̍ di̍mi̍ yɛ̄ a̍ ndu̍ o̍kɔ̄ɔ̄ māā ō nɔ̄ le̍ yɔ̄nɔ᷄ŋndo̍? 

Ō nɛ̄ɛ̍nɛ̍ di̍mi̍ yɛ̄ sīndɛ̄ pa̍ māā sɔ̄ɔ̍ŋ mu᷅ŋ ŋ̄ nɔ̄ le̍ yɔ̄nɔ᷄ŋndo̍? 

Ō cho̍ ya̍ Mɛ̄lɛ̄ka̍ Ya̍a̍wɛ̄ɛ̄ le̍ so̍ō a̍ mu̍ŋ o̍kɔ̄ɔ̄ māā ŋ̄ nɔ̄ le̍ yɔ̄nɔ᷄ŋndo̍ le̍? Mɛ̄lɛ̄ka̍ o̍ 
mɛ̄lɛ̄ka̍ chēle̍ŋ cho̍ o̍ ya̍ kɔ̍ɔ̍lī le̍. Ya̍ Mɛ̄lɛ̄ka̍ ya̍ to̍sā sɔ̍ɔ̍ŋ tōnya̍ŋ ni̍, ndu̍yɛ̍ mi̍ wa᷅ 
wānā pi̍ŋīa̍a̍. Mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ ya̍ kɔ̍ɔ̍lī le̍. 

22“Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍, lā mūli̍ŋ nāa̍ ya̍ chu̍a̍, mī lā sɔ̄la̍ chīndāa̍. 
Ya̍ pīlɛ̍ kpe̍ cho̍ Mɛ̄lɛ̄ka̍ ni̍, mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ ya̍ kɔ̍ɔ̍lī le̍. 

23Ya̍ Mɛ̄lɛ̄ka̍ I̍ chu̍a̍ būŋgɛ̄i̍ mi̍ me̍na᷄ŋ po̍. Ndu̍yɛ̍ nyɛ̄ ya̍ I̍ di̍mi̍ wo̍, tōnya̍ o̍ cho̍ ni̍, 
I̍ fe̍ŋāŋ o̍ dīōm nūu̍ chōo̍ le̍. Wānā o̍ wānā cho̍ wūla̍ŋ bāŋɔ̄ɔ̄ ya̍ o̍ lābɛ̄ŋgu̍ ni᷄ŋ mbō 
sōōlu̍u̍ ya̍, ndu̍yɛ̍, mī wānā o̍ wānā o̍ chu̍a̍ būŋgɛ̄i̍ māā le̍ ya̍ o̍ cho̍ ni̍. 

24“Wāŋnda̍ dīmī ni̍ŋ a̍ ya̍ o̍kɔ̄ɔ̄, māā ya̍ Mɛ̄lɛ̄ka̍ Ya̍a̍wɛ̄ɛ̄, ya̍ pīlɛ̍ kpe̍ to̍sā ni̍ mi̍ 
tōnya̍a̍ wa̍ wāŋnda̍ tɛ̄ɛ̄ŋ, ndu̍yɛ̍ mā sɔ̄la̍ kpāāyāa̍.” Wānā o̍ wāna̍ tu̍l Mɛ̄lɛ̄ka̍ yɛ̄le̍ŋ, 
nda̍ kpo̍u̍ ā chō hūnɔ̄ɔ̄ nāa̍ ndu̍ chu̍a̍, ndu̍yɛ̍ mī si̍ɔ̍mbu̍la̍ŋ lā hu᷄ŋ bi̍ī nda̍. 

25Kɛ̍ wāŋnda̍ I̍sɔ̄lūɛ̄ī nda̍, Mɛ̄lɛ̄ka̍ Ya̍a̍wɛ̄ɛ̄ cho̍ tōsā mā yēm, ndu̍yɛ̍ mā sāŋgāla̍ ya̍. 

Āīsa̍yā 46 

1Wāŋnda̍ Ba̍bi̍lɔ̄ŋ, mɛ̄lɛ̄ka̍a̍ ndāa̍, nda̍ yɔ̍nūŋ māā Ba̍āl, nda̍ Ni̍bɔ̄ ni̍, ā chō lɛ̄ŋ. Ā 
dōvi̍ mu̍ŋ chɔ̄lūa̍a̍ o̍ lākɔ̄ɔ̄ mā kūā a̍ mu̍ŋ. Nyɛ̄m wāŋnda̍ chō mu᷅ŋ bālɔ̄ɔ̄ a̍ mu̍ŋ 
māā mɛ̄lɛ̄ka̍a̍ ndā wo̍ŋ, wōlɔ̄ɔ̄lā lūsu̍lɛ̍i̍la̍ŋ ko̍ni̍ nda̍ chō chɔ̄lūa̍a̍ hāndɔ̄ɔ̍ o̍ lākɔ̄ɔ̄ 
ni̍, mī chɔ̄lūa̍a̍ bɛ̄pɛ̄lā le̍bɛ̍ŋgu̍. 

2Nyɛ̄m ndāāŋ mu̍ŋ ni̍, nda̍ pi̍la̍ ni̍, kpo̍u̍ a̍ tūndu᷄ŋ. Mɛ̄lɛ̄ka̍ā ndāa̍ ha̍ā, ā nɔ̍lā mā 
chīīndi̍a̍a̍ wānāa̍ cho̍ o̍ wōlɔ̄ɔ̄lā ndāla̍ lu̍su̍lɛ̍i̍la̍ŋ nda᷅ŋ bɛ̄ŋgu̍ wa̍ le̍. Nda̍ pi̍la̍ bɛ̍ɛ̍ ā 
chō lākɔ̄ a̍ nda̍ o̍ bīyɔ̄ɔ̍ ni᷄ŋ. 

3Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ ya̍ nīla̍ŋ, nya̍ yu̍ŋgu̍ Che̍kɔ̍pū wo̍. Nya̍ wānā o̍ 
wāna̍ lo̍ yōōmū I̍sɔ̄lūɛ̄ī, lā tūe̍i̍ nyɛ᷅ ya̍ I̍ cho̍ dīmīo̍o̍ wo̍. Nda̍ a̍a̍ vi̍lu̍ wɔ̍ nya̍ le̍ mi̍ 

kāndū nya̍ māndāa̍. Ndu̍yɛ̍ chɔ̍ŋ a̍ te̍le̍ŋ nya̍ vēlu᷄ŋ ndo̍ mbo̍ bīī a̍ pāa̍le̍ hāūle̍ŋ 
nde᷅ŋ, ya̍ cho̍ nya̍ māndāa̍ ni̍. 

4Ndu̍yɛ̍ mɛ̄ɛ̍ ya̍ I̍ cho̍ a̍ nya̍ pāa̍le̍ hāūle̍ŋ nde᷅ŋ yɛ̍, le̍nde̍ ya̍ I̍ lo᷅ ni̍ŋ ni̍, ha̍a̍a̍ a̍ yu̍wɛ̍i̍ 
nyɛ̄i̍ bɛ̍ɛ̍. I̍ lo᷅ ni̍ŋ nya̍ māndāa̍ ha̍a̍a̍ mī bōlle̍ dēndū nya̍ fo̍ a̍ yūlu̍ŋnde̍. Ya̍ to̍o̍si̍a̍a̍ 
nya̍ ni̍, ndu̍yɛ̍ I̍ hi̍a̍ū ni̍ŋ la̍chi̍ a̍ nya̍ māndāa̍. I̍ cho̍ nya̍ māndā ndu̍yɛ̍ mī chi̍i̍ndi̍a̍a̍ 
nya̍. 

5“Ya̍ Mɛ̄lɛ̄ka̍, a̍ nɛ̄ɛ̍nɛ̍ wānā tu̍ū yɛ̍ ya̍?” “Na̍a̍ nɛ̄ɛ̍nɛ̍ si̍i̍ma᷅ŋ yɛ̍ mī wānā tu̍u̍ ya̍ a̍ 
ndu̍?” 

6Wānā tu̍ū ya̍ a̍ mɛ̄lɛ̄ka̍ nda̍ tōōsīāā a̍ ko̍o̍līi̍ye̍ wo̍ le̍. Wāŋnda̍ mā sōli̍ ko̍o̍līi̍yo̍ŋ o̍ 
bɔ̄lɔ̄la̍ ndāla̍ŋ ni᷄ŋ mā dīī mu̍ŋ ku̍ndāa̍. Mā chu̍a̍ ka̍ni̍ŋ ndāŋ hu̍mbo̍ŋ mā kɔ̍ ha̍ndū 
mu̍ŋ o̍ sēke̍lēi̍yo̍ chōo̍ le̍ mā sīna̍ lūsu̍l ndɔ̄ɔ̍. Ndu̍yɛ̍ mā dīmu̍l wāna̍ to̍sā wa̍llo̍ a̍ 
ko̍o̍līi̍yo̍ŋ ndo̍, le̍ mbō tōōsi̍a̍l nda̍ mɛ̄lɛ̄ka̍a̍. O̍ ko̍ŋ kɔ̍ɔ̍lī, mā tūndu᷄ŋ mɛ̍lɛ̄ka̍ kōŋ o̍ 
lābɛ̄ŋgu̍ ni̍ŋ mā sōōlūū ndu̍. 

7Tē ā chi̍i̍ nda̍ ndu̍ tōōsīāl pɛ̍ kpo̍u̍, ā chūa̍ ndu̍ o̍ lāchōŋgu̍ ā kūɛ̄ a̍ ndu̍ ā kɔ̍ kɛ̍sī 
ndu̍ nāa̍ o̍ nɔ̍ le̍ wāa̍ wa̍. Nāa̍ nda̍ chō ndu̍ sīmī wa̍, lo̍ŋ o̍ wa᷅ i̍si̍si̍ ni̍, 

ō nɔ̍lā mbō fāŋa̍ŋ o̍ fōōfō ko̍ŋ mbō kūɛ̄ īnɛ̍ le̍. Mī wāŋnda̍ cha᷄ŋ nāa̍ ndu̍ chu̍a̍ le̍ 
mālāa̍, kɛ̍ ō mu̍lī nda̍ dīōm te̍, 

ō so̍lī nda̍ o̍ dɛ̍nɛ̍ pa̍lāā nda̍ wā ni̍ŋ ndo̍ le̍. 

8Nya̍ wānāā yɔ̄ŋ wɔ̄ɔ̍ŋnda̍ ha̍ā, I̍ ye̍e̍ma̍ nya̍ mī lā lōōnu̍ŋ he̍ī. Lā pu̍ɛ̍ɛ̍nu̍ŋ ndi̍ le̍, 
Ī wa̍ nya̍ o̍ lākɔ̄l lɔ̍ɔ̍ lɔ̍ɔ̍. 

9Lā lōōnu̍ŋ ndɔ̍ a̍ sɔ̄ɔ̍ŋ ya̍ I̍ to̍sa̍ pāāndū wo̍ŋ, sɔ̄ɔ̍ŋ yɔ̍nu̍ŋ si̍ndɛ̄ wo̍ŋ. Ya̍ pīlɛ̍ kpe̍ 
cho̍ Mɛ̄lɛ̄ka̍ ni̍, mɛ̄lɛ̄ka̍ o̍ mɛ̄lɛ̄ka̍ chēle̍ŋ cho̍ o̍ ya̍ kɔ̍ɔ̍lī le̍. Ya̍ Mɛ̄lɛ̄ka̍, wānā o̍ wānā 
cho̍ māā ya̍ le̍. 

10O̍ kāndɔ᷄ŋndo̍ mi̍ di̍mūl nya̍ nyɛ̍ nɔ̍ le̍ yɔ̄nɔ᷄ŋndo̍ o̍ mɛ̄ɛ̄lu̍la̍ŋndo̍, lɔ̍ɔ̍pa̍ bɛ̍ɛ̍ mi̍ ī 
yɔ̄nu᷄ŋ. Sɔ̄ɔ̍ŋ nɔ̍ le̍ hūnɔ̄ɔ̄ yɔ̄nɔ᷄ŋndo̍ wo̍ŋ, mi̍ di̍mūl nya̍ a̍ mu̍ŋ o̍kɔ̄ɔ̄ sīndɛ̄ pa̍. Ya̍ 
Mɛ̄lɛ̄ka̍, nyɛ̄ o̍ nyɛ̄ ya̍ I̍ tu̍u̍ pɛ̍, yɔ̄nɔ᷄ŋndo̍ o̍ yɔ̍nūŋ ni̍. Nyɛ̄ ya̍ I̍ ye̍e̍mā le̍ tōsāa̍ wo̍, 
ndu̍ ya̍ I̍ to̍sā ni̍. 

11I̍ cho̍ wāŋndo̍ sōlī bā pāa̍le̍ŋ lē chāŋndo̍ mī hīŋ a̍ ndu̍, le̍ mbō hu᷄ŋ to̍sā nyɛ̄ ya̍ I̍ 
kɛ̍ɛ̍si̍a̍a̍ le̍ tōsāa̍ wo̍. Mɛ̄ɛ̍ si̍a̍āŋndo̍ ō tūāl na̍a̍ū su̍lūlū le̍ sɔ̄ɔ̍ chūa̍a̍ yɛ̍, le̍nde̍ o̍ hu᷅ŋ 
ni̍ŋ ni̍. Nyɛ̄ ya̍ I̍ di̍mi̍ māā ō chō yɔ̄nɔ᷄ŋ ndo̍, mɛ̄ɛ̍ mī to̍sa̍ mbō yɔ̄nu̍ŋ. Nyɛ̄ ya̍ I̍ 
kɛ̍ɛ̍si̍a̍a̍ le̍ tōsāa̍ wo̍, mɛ̄ɛ̍ mī to̍sa̍ ndu̍. 

12“Lā ya᷄ŋ ya̍ nīla̍ŋ, nya̍ wānāā bōlīī kālāa̍ ha̍ā, nya̍ ba̍ŋa᷄ŋndo̍ chō ha̍ā la̍nda̍ŋ a̍ 
nya̍ wa̍.” 

13“Ō bēndu̍ lɛ̍ a̍ ti᷅ŋ te̍, mī to̍sa̍ mī wāŋnda̍ ā sɔ̄la̍ bāŋa᷄ŋndo̍, te̍le̍ŋ ko̍ŋ ō chō ni᷅ŋ 
kpɛ̍ɛ̍lūŋ. Ndu̍yɛ̍ te̍le̍ŋ ya̍ I̍ chi̍i̍ndīāā ni̍ŋ wa᷅ŋnda̍ wo̍ ō bēndu̍ lɛ̍ le̍, ō chō ni᷅ŋ 
kpɛ̍ɛ̍lūŋ. I̍ cho̍ Chūlu̍sɛ̄lɛ̄m chīīndīāā, mī to̍sa̍ mī wāŋnda̍ chē nāŋɔ̄ɔ̄ nī bɛ̍ndōo̍ 
I̍sɔ̄lūɛ̄ī.” 

Āīsa̍yā 47 

A̍ mɛɛ̄ ̍Ba̍bil̍ɔŋ̄ o̍ ta̍mbū niŋ̍ yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “O̍o̍ chi̍e̍e̍ bɛ̍ndo̍o̍ Ba̍bi̍lɔ̄ŋ, chi̍e̍e̍ wa̍ ho̍ō māā yūfu̍a̍a̍nɔ̍ 
wo̍, māsāle̍ nu̍mnde̍ŋ lē mɛ̄ɛ̄lu̍. To̍l o̍ kpe̍ŋgbe̍i̍ nu̍m lēmāsāa̍ chōo̍, mā cha̍l lɛ̄ŋ o̍ 
chu̍ndo̍o̍ ni᷄ŋ. Le̍ fɛ̍ɛ̍ŋ a̍ fɛ̍ɛ̍ŋ wāŋnda̍ ve̍e̍lū lɛ̍ nu̍m āā mɔ̄sɔ̄lɔ̄ɔ̄ le̍, kɛ̄lɛ̄ŋgāā le̍, mā 
vēēlu̍ nu̍m āā nāŋɔ̄ɔ̄. 

2Ka̍ndu̍ ko̍lo̍ bēe̍dīi̍yo̍ tōōsīa̍a̍ a̍ bā nūm. Chu̍a̍ po̍u̍tā nda̍ chūī ko̍lo̍ bēe̍dīi̍yo̍ la̍ŋ, 
mā ka̍ndu̍ kōlo̍ bēe̍dīi̍yo̍ chūīyo̍. Fa̍ŋa̍ ko̍lo̍ cho̍ nu̍m o̍ hɔ̄l le̍ nu̍m hɔ̄lla̍ kūmbɔ̄ɔ̍ 
wo̍, ndu̍yɛ̍ dōmā vi̍lɛ̄ī kɛ̄ndɛ̄ kɛ̍ndɛ̍ cho̍ nu̍m lēkɔ̄ɔ̍ wo̍ mā sōli̍. He̍e̍lu̍ ko̍lāa̍, lɔ̄lūla̍ŋ 
kpo̍u̍ mī lā lo̍ nu̍m fo̍ndō, le̍ pēēla̍ ŋ̄ chō wā tāŋɔ̄ɔ̍ la̍ŋ. 

3Ā chō hūnɔ̄ɔ̄ lō fo̍ndō, nyɛ̄ o̍ nyɛ̄ ve᷅ nu̍m lēkɔ̄ɔ̍ le̍, ndu̍yɛ̍ mī wānā o̍ wānā che᷅ 
nu̍m fo̍ndō. Wāŋnda̍ chō nu̍m chɔ̄ nāa̍ ŋ̄ nɔ̍ le̍ wā le̍ wa̍, mī si̍ɔ̍mbu̍la̍ŋ lā bīī nu̍m. 
Nyɛ̄ o̍ nyɛ̄ ŋ̄ tōsa̍, I̍ cho̍ nu̍m hūnɔ̄ɔ̄ māa̍ ko̍ŋ mīŋgūl, ndu̍yɛ̍ wāŋndo̍ ō pīlɛ̍ bɛ̍ɛ̍ I̍ 
tu̍i̍i̍nūŋ ni̍ŋ i̍nyi̍ɛ̍ɛ̍ le̍.” 

4Na̍a̍ I̍sɔ̄lūɛ̍i̍ya̍, Mɛ̄lɛ̄ka̍ nāā di̍a̍ndāa̍ ndu̍ cho̍ wānā na̍a̍ pīŋīa̍a̍ ni̍. Mɛ̄lɛ̄ka̍ kōŋ, 
dīōlā ndɔ̄la̍ŋ la̍ cho̍ ni̍ āā, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍. 

5Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ba̍bi̍lɔ̄ŋ, cha̍l o̍ nyūmnda̍ŋ ni᷄ŋ o̍ me̍i̍yāā kpu᷅li̍, ba̍kō 
bɛ̍ɛ̍ su̍a̍ā le̍. Le̍ fɛ̍ɛ̍ŋ a̍ fɛ̍ɛ̍ŋ, wāŋnda̍ ve̍e̍lū lɛ̍ nu̍m āā, ‘Māsā la̍a̍ndu̍ cho̍ lɛ̄ŋnde̍ 
bōlle̍ŋ ndo̍’ le̍. 

6Ō wa̍ a̍ te̍le̍ŋ pu̍m, mi̍ du̍a̍u̍nu᷄ŋ tu̍mbe̍ a̍ wānāā nīa̍a̍. Wānāā nīa̍a̍ cho̍ ha̍ā māā 
nyɛ̄m ni̍ ŋ̄kɛ᷅ wa̍, mī lo᷅ o̍ ko̍ŋ mi̍ chu̍ā nda̍ nu̍a̍ā ŋ̄ chā māā ā cho̍ lɛ̍ wānāā nī le̍. O̍ 
ko̍ŋ, mi̍ ma᷅l nda̍ nu̍m o̍ bā. Kɛ̍ īnyīɛ̍ɛ̍ bɛ̍ɛ̍ a̍ tu̍i̍i̍nu̍ŋ nda̍ mā cha̍a̍ nda̍ bīyɔ̄ɔ̄ le̍. 
Bɛ̄ndūāā yūvɛ̍i̍ya̍a̍ wa̍ nda̍ tɛ̄ɛ̄ŋ nda̍ bɛ̍ɛ̍, ma̍ kīndīlā nda̍ kīndīlāa̍ pīla̍. 

7Ma̍ lō o̍ ko̍ŋ ma̍ dīmī āā, ‘Ya̍ cho̍ wā wānā la̍nɔ̍ māsāa̍ lɛ̄ŋnde̍ chōo̍ le̍ fɛ̍ɛ̍ŋ a̍ fɛ̍ɛ̍ŋ 
ni̍.’ O̍ ko̍ŋ, ma̍ wā sɔ̄ɔ̍ŋ tōsāa̍, yīya̍ŋ bɛ̍ɛ̍ nūm o̍o̍ yi̍ya̍ŋ te̍, kɛ̄lɛ̄ŋgāāle̍, mī nūm o̍o̍ 
yi̍ya̍ŋ bɛ̍ɛ̍ mɛ̄ɛ̍ mɛ̄ɛ̄lu̍la̍ ndāla̍ŋ la̍a̍ wa᷅ ni̍ŋ yɛ̍.” 

8“Le̍la̍ŋ ya̍ŋ ni̍la̍ŋ mā tūēī, nu᷄m ka̍a̍la̍ ho̍ō yōōmū chōōvɛ̍i̍yo̍ kāālā bɛ̄ndōo̍ wo̍. 

A̍ yi̍ya̍ŋ māā yōōmū nūmndo̍ ō chōnu᷄ŋ yɛ̍lɛ̍kɛ̍lɛ̍ɛ̍, ndu̍yɛ̍ ma̍ wānu᷄ŋ o̍ bā nūmndo̍ 
chōo̍, māā nyɛ̄ o̍ nyɛ̄ yɔ̍nūŋ a̍ nūm te̍. Ma̍ lō o̍ ko̍ŋ ma̍ dīmī o̍ kɔ̄l ni᷄ŋ āā, ‘Ya̍ cho̍ ya̍ 
ni̍, wānā o̍ wānā che᷅le̍ŋ ō cho̍ o̍ ya̍ kɔ̍ɔ̍lī le̍. Le̍ fɛ̍ɛ̍ŋ a̍ fɛ̍ɛ̍ŋ, I̍ ve᷅ vi̍i̍ nɔ̍ lɛ̍ pɔ̍nɔ̍ le̍ wo̍ 
le̍, kɛ̄lɛ̄ŋgāāle̍, mī vi̍i̍ku̍u̍ chūāā nīa̍a̍.’ 

9Kɛ̍ ndu̍yɛ̍ mī di̍mu̍l nu̍m, o̍ te̍le̍ŋ bi᷅ŋgi̍i̍ni̍i̍ bɛ̍ŋgu̍, o̍ pāa̍le̍ŋ lē pīlɛ̍ ni᷄ŋ kpe̍, sɔ̄ɔ̍ŋ 
sa̍lā tīɔ̍ɔ̍ŋndo̍ŋ mu᷅ŋ ŋ̄ chō nu̍m yɔ̄nɔ᷄ŋ. Ā chō pɔ̍nɔ̍ɔ̍ vīīkūū, ndu̍yɛ̍ mā vi̍i̍ku̍u̍ vɛ̄lɛ̄ 
chūāūwa̍. Mi̍ chē bɛ̍ɛ̍ ma̍ wā wānā vi̍a̍māā lāyāwā ni̍, ndu̍yɛ̍ ma̍ nɔ̄ kpāāyāa̍ le̍ 
sɔ̄ɔ̍ŋ mānyūmndo̍ŋ tōsāa̍, kɛ̍ sɔ̄ɔ̍ŋ sa̍lā tīɔ̍ɔ̍ŋndo̍ŋ mu᷅ŋ mɛ̄ɛ̍ mī ŋ̄ yɔ̄nu̍ŋ a̍ nūm.” 

10“A̍ dɛ̍nɛ̍ wɔ̍ɔ̍ŋ ŋ̄ chō tōsāa̍ wo̍ kpo̍u̍, ma̍ yīya̍ŋ māā yōōmū nūmndo̍ ō chōnu᷄ŋ 
yɛ̍lɛ̍kɛ̍lɛ̍ɛ̍. Ma̍ wā yīya᷄ŋndo̍ māā nyɛ̄ o̍ nyɛ̄ ŋ̄ chō tōsāa̍, māā wānā o̍ wānā cho̍ 

nu̍m chɔ̄ le̍. Tāāsi̍o̍o̍ a̍ kɔ̄l kālu̍ ŋ̄ nɔ̄ ko̍ŋ ndo̍, ō hūi̍ nu̍m. Ma̍ lō o̍ ko̍ŋ ma̍ wa̍ yōŋgāa̍ 
kīōlɔ̄ɔ̍, mā dīmī māā, ya̍ cho̍ ya̍ ni̍, wānā o̍ wānā che᷅le̍ŋ cho̍ o̍ ya̍ kɔ̍ɔ̍lī le̍. 

11Kɛ̍ ndu̍yɛ̍ dɛ̍nɛ̍ pa̍lāā bɛ̄ndōo̍ ō chō nu̍m hūnɔ̄ɔ̄ tōlɔ̄ɔ̄ chōo̍, ndu̍yɛ̍ a̍ nɔ̍lā ni̍ŋ mā 
kpɛ̍kpɛ̍la̍ ndu̍ a̍ mānde̍lē nūmnde̍ŋ te̍. Kpūndɛ̍ bɛ̄ndōo̍ ō chō nu̍m kōmāl, ndu̍yɛ̍ 
a̍ nɔ᷅ ni̍ŋ kpa̍a̍yā o̍ kpāāyā mā fa̍ŋa̍ŋ ndu̍ chōo̍ le̍. Nyɛ̄ pālāā bɛ̍ndu̍ tɛ̍ɛ̍mbūū ni̍ŋ 
nu̍mndo̍ ō chō nu̍m hūnɔ̄ɔ̄ tōlɔ̄ɔ̄ chōo̍ o̍ lēpīlɛ̍ ni᷄ŋ kpe̍. Ndu̍yɛ̍ a̍ chi᷅ ndu̍ ni̍ŋ bɛ̍ɛ̍ o̍ 
hūnɔ̄ɔ̄ le̍. 

12Hi̍o̍u̍ la̍chi̍ a̍ māŋgālālā nūmnda̍ŋ tōsāa̍ kpe̍e̍kpe̍i̍, ndu̍yɛ̍ a̍ sɔ̄ɔ̍ŋ nu̍m 
mānyūmndo̍ŋ, wa̍li̍ nu̍m ŋ̄ kāndu̍ o̍ chūāāmbɔ̄yɛ̍ī nūmnde̍ ni᷄ŋ ndo̍. Kɛ̄lɛ̄ŋgāā dɔ̍ɔ̍ 
mā sɔ̍la̍ mālāa̍ lēni᷄ŋ. Kɛ̄lɛ̄ŋgāā dɔ̍ɔ̍ mā nɔ̍la̍ mā to̍sa̍ mī sīōōŋnde̍ bīī ya̍a̍mɔ̍ɔ̍wa̍a̍ 
nu̍mnda̍. 

13A̍ sīlālā wāŋnda̍ ā sīla̍ nu̍m ki̍nɛ̍i̍ la̍ŋ, kpāāyā o̍ kpāāyā a̍ sɔ̍la̍ le̍ni̍ŋ te̍. Le̍la̍ŋ 
nyu̍na̍ vɛ̍lɛ̄ wānāa̍ pɛ̍ɛ̍ku̍ a̍ nyɔ̄ɔ̍ŋ o̍ ha̍la̍a̍ ni᷄ŋ o̍kɔ̄ɔ̄ wa̍, wānāa̍ mɛ̍ɛ̍ndāŋ lo̍o̍ŋ, 
ndu̍yɛ̍ a̍ pāŋgu̍ŋ sɛ̍nɛ̄īyo̍ŋ mā chɔ̄m nyɛ᷅ wa᷅ hu̍nɔ̄ɔ̄ yɔ̄nɔ᷄ŋndo̍ wa̍. Nyu̍na̍ nda̍ mā 
chɔ᷄m nu̍m nyɛ̍ nɔ̍ le̍ yɔ̄nɔ᷄ŋndo̍ a̍ nūm, 

īpāŋgu̍ o̍ īpāŋgu̍ wo̍ mā chīīndi̍a̍a̍ nu̍m.” 

14“Kɛ̍ ndu̍yɛ̍ wānāā kāŋ bɛ̍ɛ̍, mɛ̄ɛ̍ bīl vēsɛ̍i̍ fo̍ndō fu̍u̍ wo̍ ō wā nu̍a̍ā yɛ̍, le̍nde̍ nda̍ 
chō ni̍, ā nɔ̍lā mā māla̍ nya̍ le̍. Ndu̍yɛ̍ yīŋnde̍ŋ lē chō nda̍ hūnɔ̄ɔ̄ bāsɔ̄ɔ̄ tɛ̍ɛ̍. 

Ō cho̍ wɔ̍ le̍ nu᷄m chīīndīa̍a̍ le̍, kɛ̍ nda̍ pi̍la̍ bɛ̍ɛ̍ ā nɔ̍lā ni̍ŋ mā chīīndi̍a̍a̍ yōōmūlā 
ndāla̍ŋ te̍. Ā nɔ̍lā ni̍ŋ mā chīīndi̍a̍a̍ nda̍ pi̍la̍ o̍ yīŋndē lēŋ ni᷄ŋ te̍. Ā chō hūnɔ̄ɔ̄ yɔ̄nɔ᷄ŋ 
mɛ̄ɛ̍ dɛ̄ŋgūltā wānā nɔ̍lā mā ha̍ŋgu̍ le̍ la̍ŋ lā wā nu̍a̍ā yɛ̍, mɛ̄ɛ̍ yīŋndē wānā nɔ̍lā 
bɛ̍ɛ̍ mā cha̍l īkɛ̄i̍ le̍ le̍ŋ lē wā nu̍a̍ā yɛ̍. 

15Māndi̍a̍a̍ nūm a̍a̍ nya̍ wa̍ ka̍ŋ wa̍llo̍ nya̍ nda̍ā, chɔ̍ŋ o̍ chūāāmbɔ̄yɛ̍ī nūmnde̍ ni᷄ŋ, 
ha̍a̍a̍ mbo̍ bīī a̍ te̍le̍ŋndo̍ ho̍ō wa̍, nda̍ kpo̍u̍ ā chō hūnɔ̄ɔ̄ sɛ̄ŋi᷄ŋ, mī wānā o̍ wānā 
chu̍a̍ nɛ̄i̍ ndɔ̄. Nda̍ ki̍nɛ̍i̍, wānā o̍ wānā nɔ̍lā ni̍ŋ mbō chīīndi̍a̍a̍ nu̍m te̍.” 

Āīsa̍yā 48 

Mɛl̄ɛk̄a̍ Ya̍a̍wɛɛ̄ ̄ndu̍ sin̍ā nyɛ ᷅yɔn̍ūŋ o̍ sīɔd̄īi ̍lāchīo̍o̍ niŋ᷄ ndo̍ ni ̍
1Lā ya᷄ŋ ya̍ nīla̍ŋ, nya̍ yu̍ŋgu̍ Che̍kɔ̍pū wo̍, nya̍ wāŋnda̍ I̍sɔ̄lūɛ̄ī, wānāa̍ fu̍la̍ o̍ pūlāle̍ 
Chu̍dāle̍ŋ chōo̍ wa̍. Lā chō mēna᷄ŋndo̍ o̍ dīōlā Mɛ̄lɛ̄ka̍ Ya̍a̍wɛ̄ɛ̄ la̍ŋ, ndu̍yɛ̍ mī lā 
dīmī a̍ sōndōlā nyāla̍ŋ māā Mɛ̄lɛ̄ka̍ I̍sɔ̄lūɛ̍i̍ya̍, māā ndu̍ nya̍ chō sōōlūūwo̍ ni̍. Kɛ̍ 
ndu̍yɛ̍ a̍ sōndōlā nyāla̍ŋ ko̍ni̍ nya̍ chō ndu̍ sōōlūūwo̍ ni̍, lā cho̍ ndu̍ sōōlūū o̍ nɛ̄i̍ 
tōnya̍ chōo̍ le̍, kɛ̄lɛ̄ŋgāāle̍, mī lā tōsa̍ nyɛ̍ bɛ̍nda̍ le̍ tōsāa̍ wo̍. 

2Ndu̍yɛ̍ a̍ ko̍ŋ kpo̍u̍, mi̍ lā wā hēēlɔ᷄ŋndo̍ mī lā dīmī māā nya̍ cho̍ pi̍la̍ chi̍e̍e̍ya̍ o̍ 
chi̍e̍e̍ di̍a̍ndāa̍ Mɛ̄lɛ̄ka̍a̍ ni̍, ndu̍yɛ̍ māā Mɛ̄lɛ̄ka̍ I̍sɔ̄lūɛ̍i̍ya̍, o̍ nɔ̍ dīōla̍ŋ āā Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ wo̍, māā o̍ ndu̍ ni̍ŋ nya̍ dɔ̄ū tīīnda᷄ŋ nyāa̍ ni̍. 

3Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wāŋnda̍ I̍sɔ̄lūɛ̄ī āā, “Sɔ̄ɔ̍ŋ mu̍ŋ nɔ̍ le̍ hūnɔ̄ɔ̄ yɔ̄nɔ᷄ŋndo̍ 
wo̍ŋ, sīndɛ̄ pa̍ ya̍ I̍ di̍mu̍l nya̍ a̍ mu̍ŋ o̍kɔ̄ɔ̄ ni̍. 

Ŋ̄ wa̍ la̍nda̍ŋ le̍ yɔ̄nɔ᷄ŋndo̍ mi̍ su̍a̍ā a̍ mu̍ŋ o̍kɔ̄ɔ̄, ndu̍yɛ̍ mi̍ chɔ᷅m nya̍ mu̍ŋ. Ndu̍yɛ̍ 
o̍ lēpīlɛ̍ ni᷄ŋ kpe̍, mi̍ to̍sā mi̍ ŋ̄ yɔ̄nu᷄ŋ. 

4Mi̍ si̍nā kɛ̍sɛ̍ kɛ̍sɛ̍ māā wānāā bōlīī kālāa̍ nya̍ chō ni̍. Mi̍ si̍nā māā ō cho̍ wa̍nāā 
wānā nɔ̍la̍ nāŋɔ̄ɔ̄ le̍ nya̍ chō le̍, bōlle̍ nya̍ ī kālā pe᷅ŋ māā ŋ̄chīli̍ŋ. 

5Nyɛ̄ kōŋ ya̍ I̍ di̍mu̍l nya̍ a̍ sɔ̄ɔ̍ŋ mu᷅ŋ o̍kɔ̄ɔ̄ sīndɛ̄ pa̍ ni̍, lɔ̍ɔ̍ pa̍ bɛ̍ɛ̍ ŋ̍ yɔ̍nūŋ. 

Ŋ̍ wa̍ wɔ̄ la̍nda̍ŋ le̍ yɔ̄nɔ᷄ŋndo̍ mi̍ su̍a̍ā a̍ mu̍ŋ o̍kɔ̄ɔ̄, yɔ̄ŋi̍ nya̍ a̍a̍ hu̍ŋ di̍mī māā, 
Mɛ̄lɛ̄ka̍ā na̍a̍ to̍sa̍ sɔ̄ɔ̍ŋ mu̍ŋ ni̍. Mɛ̄lɛ̄ka̍ā nāa̍ na̍a̍ ŋ̄ tōōsi̍a̍a̍ a̍ yɔ̄mnde̍, ndu̍yɛ̍ a̍ 
chīli̍ŋnde̍ wa̍, nda̍ to̍sa̍ ni̍ mi̍ sɔ̄ɔ̍ŋ mu᷅ŋ yɔ̄nu᷄ŋ. 

6“Nyɛ̄ o̍ nyɛ̍ yɔ̍nu̍ŋ lā tūēī fɛ̍lɛ̍ŋ a̍ ndu̍ o̍kɔ̄ɔ̄, ndu̍yɛ̍ mi̍ lā chā ndu̍ o̍ yɔ̄nɔ᷄ŋndo̍. I̍ che᷅ 
māā lā nɔ̄ ni᷅ŋ mī lā chɛ᷄l ndi̍ a̍ tōnya̍ māā nyɛ̄ ya̍ I̍ di̍mi̍ wo̍ ō yɔ̄nu̍ŋ a̍ tōnya̍. I̍ cho̍ 
nya̍ vɛ̄lɛ̄ sɔ̄ɔ̍ŋ sɛ̍nɛ̄ī ŋ̄ chēle̍ŋ dīmūl a̍ te̍le̍ŋndo̍ ho̍ō, sɔ̄ɔ̍ŋ nɔ̍ le̍ hūnɔ̄ɔ̄ yɔ̄nɔ᷄ŋndo̍ 
wo̍ŋ. Sɔ̄ɔ̍ŋ ya̍ I̍ cho̍ nya̍ dīmūl a̍ mu̍ŋ o̍kɔ̄ɔ̄ wo̍ŋ, sɔ̄ɔ̍ŋ ŋ̄sūmīāllo̍ŋ ŋ̍ cho̍ a̍ nya̍ ni̍, 
kāni̍ bɛ̍ɛ̍ lā tūi̍ yɔ̍ a̍ mu̍ŋ o̍kɔ̄ɔ̄ le̍. 

7Su̍ŋ su̍ŋ ko̍ni̍ ya̍ I̍ to̍sa̍ ni̍ mi̍ sɔ̄ɔ̍ŋ mu᷅ŋ ŋ̄ wā yɔ̄nɔ᷄ŋndo̍, 

ŋ̄ ve̍ kāni̍ bɛ̍ɛ̍ le̍. Lā tūi̍ yɔ̍ a̍ mu̍ŋ o̍kɔ̄ɔ̄ kāni̍ bɛ̍ɛ̍ le̍, mɛ̄ɛ̍ hāū mi̍ wa᷅ nya̍ dīmūllo̍ a̍ 
mu̍ŋ o̍kɔ̄ɔ̄. Ko̍ŋ to̍sā ni̍, lā nɔ̍lā mī lā dīmi̍ māā lā sīna̍ ni᷅ŋ a̍ mu̍ŋ o̍kɔ̄ɔ̄ le̍. 

8Mi̍ si̍nā kɛ̍sɛ̍ kɛ̍sɛ̍ māā lā cho̍ wa̍nāā wānā nɔ̍la̍ mā ti̍i̍nda̍ŋ te̍, māā chɔ̍ŋ a̍ vīōlɔ᷄ŋ 
nyāa̍, wānāa̍ si̍mu̍l la̍ wa̍ nya̍ chō ni̍. Nyɛ̄ ko̍ŋ to̍sa̍ ni̍, mi̍ to̍sā le̍pi᷅lɛ̍ bɛ̍ɛ̍ lā tūi̍ a̍ 
sɔ̄ɔ̍ŋ mu̍ŋ o̍kɔ̄ɔ̄ le̍. Chɔ̍ŋ bɛ̍ɛ̍ a̍ pa̍lɛ̍i̍ māsīndɛ̄i̍, nīlā nyāla̍ŋ lā nɔ̄lā mī lā tūēī a̍ sɔ̄ɔ̍ŋ 
mu᷅ŋ o̍kɔ̄ɔ̄ lē. 

9“Kɛ̍ le̍ mī wāŋnda̍ ke̍ dīōlā nīla̍ŋ bɛ̄ɛ̄le̍ŋ, I̍ cho̍ kɔ̄l nūu̍ bīyɔ̄ɔ̄, I̍ tu̍u̍lū kɔ᷅llo̍ a̍ nya̍ 
le̍. Le̍ mī wāŋnda̍ ā sāŋga̍la̍ ya̍, I̍ cho̍ kɔ̄l nūu̍ bā tīū, I̍ do̍u̍nūŋ tu̍mbe̍ a̍ nya̍, mī 
tɛ̄ɛ̄mbu̍u̍ nya̍ le̍. 

10I̍ to̍sa̍ mi̍ lā sīmnu᷄ŋ a̍ di̍a̍ndāā. Kɛ̍ ndu̍yɛ̍, dīndī nya̍ sɔ̄la̍ wo̍, 

ō cho̍ mɛ̄ɛ̍ nda̍ dīndī nu̍a̍ā ka̍ni̍i̍ hu̍mbūe̍i̍ a̍ yīŋnde̍ŋ yɛ̍ le̍. Mi̍ lo᷅ o̍ ko̍ŋ, mi̍ tu̍sī nya̍ 
nyɛ̄ pālāa̍ chōo̍ le̍ nya̍ tōfāa̍ mī si̍na̍ wānāā su̍u̍wa̍a̍ nya̍ chō wa̍. 

11Le̍ yɔ̄ŋi̍ wāŋnda̍ ā tɛ̄ɛ̄mbu̍u̍ di̍o̍la̍ nīla̍ŋ lābɛ̄ɛ̄, nyɛ̄ ko̍ŋ ya̍ I̍ bi̍ī kɔ̄l nūu̍ ni̍, mi̍ to̍sā 
ke̍ŋ. Ya̍ Mɛ̄lɛ̄ka̍, I̍ chɛ᷅l mī wāŋnda̍ ā tɛ̄ɛ̄mbu̍u̍ dīōlā nīla̍ŋ lābɛ̄ɛ̄ le̍. Ndu̍yɛ̍ bɛ̄ɛ̄le̍ cho̍ 
le̍ ya̍ le̍ŋ, le̍ ya̍ pīlɛ̍ kpe̍ le̍ nɔ̍ ni̍ mī le̍ wa̍.” 

A̍ Sa̍il̍ɔɔ̄ ̄o̍kɔɔ̄,̄ wāna̍ Mɛl̄ɛk̄a̍ Ya̍a̍wɛɛ̄ ̄o̍ hɛl̍i ̍le̍ wāŋnda̍ wāa̍ chīla̍ŋ ndo̍ 
12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ ya̍ nīla̍ŋ, nya̍ yu̍ŋgu̍ Che̍kɔ̍pū wo̍, nya̍ wāŋnda̍ 
I̍sɔ̄lūɛ̄ī, wānāā ya̍ I̍ hɛ̍li̍ wa̍. Ya̍ cho̍ Mɛ̄lɛ̄ka̍ ni̍. Ndu̍yɛ̍ ya̍ cho̍ wāna̍ tāso̍o̍ ni̍, ya̍ cho̍ 
vɛ̄lɛ̄ wānā mɛ̍ɛ̍lāa̍ ni̍. 

13A̍ bālā nīla̍ŋ ya̍ I̍ ki̍la̍ chīyīī chi̍e̍ēŋndo̍ ho̍ō ō si᷄m chōo̍ ve̍ ni̍, ndu̍yɛ̍ bā nī kɛ̍ndɔ̄ɔ̍, 
ndu̍ pɛ̍ŋgɛ̍la̍ ha̍la̍a̍ chōo̍ cho̍o̍ ni̍. Ndu̍yɛ̍ chi̍e̍ēŋndo̍ ni̍, ha̍la̍a̍ ni̍, mɛ̄ɛ̍ ya̍ I̍ ve̍e̍lu̍ 
nda̍, ma̍ fūlā.” 

14“Lā chūūŋgi̍āŋ mɛ̄ɛ̍ nya̍ chō kpo̍u̍, mī lā hu᷄ŋ ya᷅ŋ nīla̍ŋ. Mɛ̄lɛ̄ka̍ā nyāa̍ ki̍nɛ̍i̍, o̍ 
kūɛ̍ɛ̍nɛ̍ nɔ̍la̍ yɛ̄ mbo̍ chɔ̄m nya̍ sūɛ̍i̍ cho̍ he̍ī hūnɔ̄ɔ̄ yɔ̄nɔ᷄ŋ nde̍? Wāna̍ cho̍ hūnɔ̄ɔ̄ 
nyɛ̄ ya̍ I̍ kɛ̍ɛ̍si̍a̍a̍ le̍ tōsāa̍ a̍ Ba̍bi̍lɔ̄ŋ ndo̍ tōsā wo̍, I̍ ka̍a̍la̍ ndu̍. 

Ō chō hūnɔ̄ɔ̄ Ba̍bi̍lɔ᷄ŋ chīŋa̍la᷅ŋ, ndu̍yɛ̍ mbō tɛ̄ɛ̄mbu̍u̍ ndu̍ kpo̍u̍.” 

15“Ya̍ Mɛ̄lɛ̄ka̍, ya̍ so̍ō ni̍. I̍ ve̍e̍lu̍ ndu̍ le̍ mbō hīŋ. I̍ cho̍ hūnɔ̄ɔ̄ a̍ ndu̍ mī ke̍ ndu̍ 
kpāāyāa̍, mbō tōsa̍ nyɛ̄ o̍ nɔ̍ le̍ tōsāa̍ wo̍. 

16Lā sɔ̄ɔ̄ŋgu̍u̍ ya̍ īkɛ̄i̍ mī lā tūēī nyɛ̄ ya̍ I̍ nɔ̍ le̍ dīmīo̍o̍ wo̍. Chɔ̍ŋ a̍ kāndɔ᷄ŋndo̍ mbo̍ 
bīī a̍ te̍le̍ŋndo̍ ho̍ō, kpe̍nde̍ke̍le̍ ya̍ I̍ so̍ō nāa̍ nya̍ chūā ni̍, I̍ su̍u̍ o̍ vīōŋnɔ᷄ŋ ni̍ŋ te̍. 
Ndu̍yɛ̍ te̍le̍ŋ sɔ̄ɔ̍ŋ mu᷅ŋ ŋ̄ ka̍ndu̍ yɔ̄nɔ᷄ŋndo̍ wo̍, I̍ wa̍ lo̍ŋ.” “Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̍ndōo̍ ō tōsa̍ mi̍ nyi̍nā ndɔ̄ɔ̍ ō tūāl ya̍ A̍īsa̍ya̍ kɔ̄ɔ̄lī, ndu̍yɛ̍ mbo̍ vīām 
ya̍.” 

Nyɛ ̄Mɛl̄ɛk̄a̍ Ya̍a̍wɛɛ̄ ̄o̍ kɛɛ̍s̍ia̍̍a̍ le̍ wānāā ndūa̍a̍ wo̍ 
17Mɛ̄lɛ̄ka̍ Ya̍a̍wɛ̄ɛ̄, o̍ cho̍ wāna̍ nyā pi̍ŋīa̍a̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍, nyɛ̄ 
o̍ di̍mi̍ wo̍ cho̍ ho̍ō ni̍. Ō dīmi̍ āā, “Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Le̍ te̍le̍ŋ 
o̍ te̍le̍ŋ nyɛ̍ bɛ̍ndā le̍ tōsāa̍ wo̍, ndu̍ ya̍ I̍ pɛ̍ɛ̍kū nya̍ ni̍, ndu̍yɛ̍ mī chɔ̍m nya̍ nɛ̄i̍ nya̍ 
nɔ̄ le̍ kɔ̄la̍ŋ chōo̍ wo̍. 

18Tē nya̍ a̍a̍ tu̍e̍ī ya̍ dīōm pɛ̍, mī nya̍ a̍a̍ to̍sa̍ nyɛ̄ ya̍ I̍ di̍mu̍l nya̍ wo̍, sa̍lā bɛ̄ndōo̍ ō 
wa̍ wā nya̍ chōo̍, ndu̍yɛ̍ mī ndu̍ o̍o̍ wa̍ nya̍ chōo̍ le̍ fɛ̍ɛ̍ŋ a̍ fɛ̍ɛ̍ŋ, mɛ̄ɛ̍ pīo̍o̍ ō hīāū 
nu̍a̍ā ō ve̍lā le̍ yɛ̍. Mɛ̄ɛ̍ mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ mā hūŋ nu̍a̍ā a̍ kpāāyā 
bɛ̍ndōo̍ yɛ̍, le̍nde̍ dɛ̍nɛ̍ nyā kɛ̍ndɔ̄ɔ̍ ndu̍ o̍o̍ hu᷅ŋ ni̍ŋ a̍ kpāāyāa̍ kɔ̄ɔ̄lī ni̍. 

19Chūāā nyāā ma̍māa̍, mɛ̄ɛ̍ si̍o̍ōŋnde̍ ī wā nu̍a̍ā o̍ pīo̍o̍ kɔ̄ŋgɔ̍ yɛ̍, le̍nde̍ nda̍ a̍a̍ wa᷅ 
ni̍ŋ ni̍, nda̍ a̍a̍ chu̍ū ni̍ŋ chɔ᷅m te̍. Ndu̍yɛ̍ I̍ wa̍ tōsā, nda̍ a̍a̍ chu̍ū ni̍ŋ, mī pūlālē 
ndāle̍ŋ le̍e̍ ki̍o̍lu̍ ya̍ o̍ hɔ̄l te̍.” 

20Wānāā nīa̍a̍ lā fūla̍ Ba̍bi̍lɔ̄ŋ. Lā hīɔ̄lu̍ŋ wa᷅ŋnda̍ Ba̍bi̍lɔ̄ŋ mī lā nyāānu̍ŋ. Lā bālu̍ a̍ 
yōōŋgū kɛ̄ndɔ̄ɔ̍ ho̍ō yōndāa̍ a̍ kɔ̄l kɛ̄ndɛ̄ bɛ̄ndo̍o̍. Lā sɛ̄ŋi̍ ndu̍ o̍ chi̍e̍ēŋndo̍ ni᷄ŋ 
kpo̍u̍. Lā dīmu̍l wa᷅ŋnda̍ āā, “Mɛ̄lɛ̄ka̍ Ya̍a̍wɛ̄ɛ̄, o̍ chi̍i̍ndi̍a̍a̍ bu̍ɛ̍ī ndɔ̄ɔ̍, yu̍ŋgu̍ 
Che̍kɔ̍pū wo̍.” 

21Bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ so̍li̍ wānāā ndūa̍a̍ I̍chi̍pī mbo̍ wā kēēkōo̍ a̍ nda̍ o̍ 
lɛ̄ŋndē po̍lte̍ŋ ni᷄ŋ nde̍, 

ō me᷄l nda̍ mā wa̍ a̍ bo̍lōlā vēsɛ̍i̍ le̍. Mbo̍ tōsā mi̍ mɛ̄ŋnda̍ŋ mā fūlā o̍ pōūwo̍ ni᷄ŋ, 
le̍ mā ko᷄l. Mbo̍ tɛ̄ndā pōūwo̍, mi̍ mɛ̄ŋnda̍ŋ mā pīɔ̄l o̍ pōū kōŋ ni᷄ŋ. 

22“Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wānāā dɛ̍nɛ̍ wɔ̍ɔ̍ŋnda̍ o̍kɔ̄ɔ̄ wo̍ cho̍ ho̍ō ni̍. 

Ō dīmi̍ māā, wānāā dɛ̍nɛ̍ wɔ̍ɔ̍ŋnda̍, a̍ sɔ̍lā kɔ᷅l nyūlū o̍ kɔ̄l nyūlū le̍.” 

Āīsa̍yā 49 

Is̍ɔl̄ūɛī̄ ndu̍ cho̍ nyɛ ̄wa̍wo̍ŋndo̍ le̍ lɛŋ̄nde̍ ni ̍

1Nya̍ wāŋnda̍ o̍ lɛ̄ŋīi̍ ho̍lnu̍ŋ pe̍e̍ mɛ̄ŋmā īhɛ᷄llo̍ ve̍ ni᷄ŋ, lā ya᷄ŋ ya̍ nīla̍ŋ, Lā tūe̍i̍ nyɛ᷅ 
ya̍ I̍ cho̍ dīmīo̍o̍ wo̍, nya̍ wāŋnda̍ o̍ lɛ̄ŋīī lēvīl bɛ̄ndūe̍i̍ ni᷄ŋ. Ya̍ i̍i̍ vi̍lu̍ŋ ndɔ̍ le̍, ya̍ 
A̍īsa̍ya̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ ya̍ le̍ mī sa̍a̍ŋgi̍a̍l ndu̍. I̍ wa̍ wɔ̄ o̍ dēmbōo̍ ni᷄ŋ pɔ̍, 
mi̍ Mɛ̄lɛ̄ka̍ Ya̍a̍wɛ̄ɛ̄ o̍ ve̍e̍lū ya̍ le̍ wa̍li̍ ndɔ̄ɔ̍. 

2Ndu̍yɛ̍, dīōmndā o̍ du̍a̍ū ya̍ o̍ sōndō la̍ŋ, lūɛ̄īyɔ̄ɔ̍ mɛ̄ɛ̍ mūɛ̄ī fāŋnde̍ ī lūɛ̄ī nu̍a̍ā yɛ̍. 
Mbo̍ lō o̍ ko̍ŋ, mbo̍ kūmbū ya̍ bā ndɔ̄ɔ̍ chōo̍, le̍ ya̍ māndāa̍. Mbo̍ bɛ̄ɛ̄ndīāā ya̍, mɛ̄ɛ̍ 
nda̍ bɛ̄ɛ̄ndīāā nu̍a̍ā chīŋɔ̍le̍ŋ, mā sɛ̄ɛ̄mbi̍a̍a̍ le̍ŋ, mā dɔ̄ū le̍ŋ o̍ bɔ̄lɔ̍ māchīŋɔ̄ɔ̍ ni᷄ŋ 
yɛ̍. 

3Mi̍ Mɛ̄lɛ̄ka̍ lō o̍ ko̍ŋ mbo̍ dīmī āā, “I̍sɔ̄lūɛ̄ī, bu̍ɛ̍ī nūu̍ ŋ̄ chō ni̍. O̍ nūm ni̍ŋ sa̍na̍a̍ 
wāŋnda̍ ā sāŋgālā ya̍ ni̍ŋ ni̍.” 

411Kɛ̍ mi̍ di̍mī a̍a̍, “Mbɔ̄ I̍ sa̍ŋga̍ŋ fu̍u̍. Yɔ̄kpā o̍ yɔ̄kpā ya̍ I̍ yɔ̍kpa̍, fo̍ndō fu̍u̍ ko̍ni̍ o̍ 
cho̍ ni̍. Kɛ̍ I̍ ma̍l nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ bā. I̍ si̍nā māā fāndā nūu̍ chō Mɛ̄lɛ̄ka̍ 
o̍ bā.” 

5Mɛ̄lɛ̄ka̍ Ya̍a̍wɛ̄ɛ̍ to̍o̍si̍a̍a̍ ya̍ o̍ dēmbe̍ kāla̍ nūu̍ ni᷄ŋ ni̍, mbo̍ sīīŋgū ya̍ bu̍ɛ̍ī ndɔ̄. 
Te̍le̍ŋ ko̍ŋ o̍ hɛ̍li̍ ya̍ ni̍ le̍ mī to̍sa̍ mī yu̍ŋgu̍ Che̍kɔ̍pū wo̍ ō mīīŋgu̍ ndu̍ o̍ ībūŋ, le̍ 
mī I̍sɔ̄lūɛ̍i̍ya̍ ha̍ā, ā chūūŋgi̍āŋ mā mīīŋgu̍ ndu̍ o̍ ībūŋ. Ndu̍yɛ̍ ndu̍ Mɛ̄lɛ̄ka̍ Ya̍a̍wɛ̄ɛ̄ 
ō chō tōsā mī sɔ̄la̍ bɛ̄ɛ̄le̍. Ndu̍ cho̍ wāna̍ to̍sā mī sɔ̍la̍ dīāllūŋ kāla᷄ŋ ndo̍ ni̍. 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ āā, “Bu̍ɛ̍ī nūu̍ ŋ̄ chō ni̍. Nu᷄m cho̍ tōsā ni̍ mī yu̍ŋgu̍ 
Che̍kɔ̍pū wo̍, wāŋnda̍ I̍sɔ̄lūɛ̄ī, a̍ tūa̍a̍ lo̍ ha̍ā yōōmū wa̍, mā mīīŋgu̍ vɛ̄lɛ̄ māā 
pāāndū. Ndu̍yɛ̍ ō ve᷅ ni̍ŋ bɛ̍ɛ̍ ko̍ ke̍ŋ te̍, I̍ ke̍ nu̍m ni̍ŋ wa̍li̍ che᷅le̍ŋ o̍ hi̍o̍ū ko̍ŋ ndo̍. I̍ 
cho̍ tōsā mā sīmnu᷄ŋ nyɛ᷅ wa̍wo̍ŋndo̍ le̍ lɛ̄ŋnde̍ kpo̍u̍, le̍ mā to̍sa̍ mī wāŋnda̍ o̍ 
chi̍e̍ēŋndo̍ ni᷄ŋ kpo̍u̍ mā tūēī a̍ mɛ̄ɛ̍ ya̍ I̍ ba̍ŋā wa᷅ŋndā chīe̍e̍ya̍ o̍kɔ̄ɔ̄.” 

7Wāna̍ wāŋnda̍ ā kɛ̄ɛ̍ ho̍ō, ndu̍yɛ̍ mi̍ wāŋnda̍ o̍ lɛ̄ŋnde̍ ni᷄ŋ a̍ tu᷅l ndu̍ yɛ̄le̍ŋ tūl 
bɛ̄ndōo̍, O̍ ko̍ŋ kɔ̍ɔ̍lī, mbo̍ sīmnu᷄ŋ bu̍ɛ̍īyo̍ le̍ wānāa̍ cho̍ wāŋnda̍ chīla̍ŋnda̍ wo̍, 
Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ wānā nda̍ pīŋīa̍a̍, O̍ cho̍ Mɛ̄lɛ̄ka̍ dīāndāā I̍sɔ̄lūɛ̍i̍ya̍ wo̍, 
nyɛ̄ o̍ di̍mu̍l wānā ko̍ŋ ndo̍ cho̍ ho̍ō ni̍. Ō dīmi̍ āā, “Māsāā bɛ̍ndūa̍a̍ ā chō nu̍m 
hūnɔ̄ɔ̄ chɔ̄ mā chɛ᷄ŋ i̍si̍si̍ le̍ nu̍m bɛ̄ɛ̄le̍ŋ kīo̍o̍. Wānāā bɛ̄ndūa̍a̍ ā chā nu̍m ni̍ŋ mā 
tūndu᷄ŋ nu̍m lāchī le̍ nu̍m bɛ̄ɛ̄le̍ŋ kīo̍o̍.” He̍ī ī chō yɔ̄nɔ᷄ŋ, kāni̍ fo̍ndōle̍, Mɛ̄lɛ̄ka̍ 
Ya̍a̍wɛ̄ɛ̄ wānā di̍mī i̍sɔ̍ɔ̍ mbō lo̍ lēcho̍ō wo̍ o̍ cho̍ ni̍. Ndu̍ Mɛ̄lɛ̄ka̍, I̍sɔ̄lūɛ̍i̍ya̍ Mɛ̄lɛ̄ka̍ 
ndā di̍a̍nda̍a̍ ndu̍ hɛ̍li̍ nu̍m ni̍. 

Chūlu̍sɛl̄ɛm̄ o̍ cho̍ mīīŋgū māā pāāndū 
8Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wānāā ndūa̍a̍ wo̍ cho̍ ho̍ō ni̍. Ō dīmi̍ āā, “Tē te̍le̍ŋ 
ya̍ I̍ cha᷅ ni̍ŋ nya̍ nyi̍nā wo̍ ō fūūlu̍u̍ pɛ̍, Tē pāa̍le̍ ya̍ I̍ chi̍i̍ndīāā nya̍ ni̍ŋ nde̍ŋ lē 
fūūlu̍u̍ pɛ̍, I̍ cho̍ pīɛ̄īlē nyāle̍ŋ mūlī, I̍ cho̍ nya̍ mālā. I̍ cho̍ nya̍ māndā, ndu̍yɛ̍ mī 
to̍sa̍ mī lā wa̍ māā kpe̍ma̍ na̍a̍ tɛ̄ɛ̄ŋ na̍a̍ ŋ̄wāŋndā chīe̍e̍ kpo̍u̍. Nya̍ mi̍ŋgī ni̍ŋ 
lɛ᷅ŋndē I̍sɔ̄lūɛ̍i̍le̍ cho̍ le᷅ŋ pɔ̄mndo̍ le̍ŋ bɛ̄ɛ̄ndīāā ni̍, mī lā mīŋgi̍ le̍ŋ mɛ̄ɛ̍ le̍ wa̍ 
pāāndū yɛ̍, ndu̍yɛ̍ mī lā tōsa̍ mī wānāā lēlɛ̄ŋnda̍ ā mīīŋgu̍ mā cha᷄l lo̍ŋ. 

9Lā chō hūnɔ̄ɔ̄ wānāa̍ cho̍ o̍ bīyɔ̄ɔ̍ ni᷄ŋ nda̍ dīmūl, māā, lā fūla̍ mī lā kūɛ̄nu᷄ŋ, ndu̍yɛ̍, 
mī lā dīmu̍l wānāā nda̍ dɔ̄ū o̍ chīɛ̄īlā mānyūmnda̍ŋ ni᷄ŋ nda̍ māā, lā fūla̍ na̍a̍ 



1545 

 

 
Kisi Bible Quick 

© 2013 Bible Society in Liberia. 
 

 
 

 

wa̍wo̍ŋ nda̍, lā kɔ̄ŋnu̍ŋ. Bōōndi̍i̍ nda̍ wā ni̍ŋ mi̍i̍ŋgōo̍ o̍ lɛ̄ŋndē ndāle̍ŋ ni᷄ŋ nde̍, ā 
wā ni̍ŋ nyɛ̍ dīa̍a̍ sɔ̄lāa̍ mɛ̄ɛ̍ sāa̍ ā wā nu̍a̍ā kɔ̄la̍ŋ a̍ bīllo̍ dīo̍o̍ o̍ pēmbo᷄ŋ chōo̍ yɛ̍. 

10Yīmā nɛ̍ī lɛ̍ ni̍ŋ nda̍ le̍. Bo̍lōlā vēsā lɛ̍ ni̍ŋ nda̍ le̍. Pāa̍le̍ lo̍ō lɛ̍ ni̍ŋ nda̍ le̍, ndu̍yɛ̍ 
hāŋgu̍l bi̍ī lɛ̍ nda̍ le̍, kāni̍ fo̍ndōle̍, wāna̍ tu̍i̍i̍nūŋ nda̍ ni̍ŋ i̍nyi̍ɛ̍ɛ̍ yo̍, ndu̍ mānda̍ ni̍ŋ 
nda̍ o̍ kɔ̄la̍ŋ ni᷄ŋ ni̍, ndu̍yɛ̍ mbō kēēku̍ a̍ nda̍ o̍ pēēla̍ pɔ̄mbɔ̄la̍ŋ īkɛ̄i̍. 

11“I̍ cho̍ nɛ̄īyo̍ yāmbɔ̄ɔ̄ o̍ pēmbo᷄ŋ chōo̍, mī bɛ̍ɛ̍ndi̍a̍a̍ nɛ̄īla̍ŋ le̍ wānāā nīa̍a̍. 

12Wānāā nīa̍a̍ ā fūlā ni̍ŋ o̍ lɛ̄ŋīī lēvīlle̍ ni᷄ŋ nāa̍ nda̍ chō wā mā hīŋ, ha̍ā fūlā ni̍ŋ o̍ 
lɛ̄ŋnde̍ cho̍ bā lūāŋndo̍ le̍ŋ ni̍ŋ, mī ha̍ā fūla̍ o̍ lɛ̄ŋnde̍ cho̍ bā pāa̍le̍ŋ lē chāŋndo̍ le̍ŋ 
ni᷄ŋ, ndu̍yɛ̍, mī ha̍ā fūla̍ o̍ būŋgɛ̄ī A̍si̍wa᷅ŋnde̍ ni᷄ŋ ba᷅ tōūwo̍.” 

13Nya̍ cho̍ o̍ fo̍nda᷄ŋ Mɛ̄lɛ̄ka̍a̍ wa̍, lā sōli̍ cho̍ndo̍ŋ. Chi̍e̍ēŋndo̍ kpo̍u̍ lā dēŋi̍ cho̍o̍ 
cho̍o̍ a̍ kɔ̄l kɛ̄ndɔ̄ɔ̍. Nya̍ pēmbūŋ bɛ̄ndo̍ŋ kpo̍u̍, lā sōli̍ cho̍ndo̍ŋ cho̍o̍ cho̍o̍, kāni̍ 
fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ nyɔ̍ɔ̍lu̍ wānāā ndūa̍a̍ kɔ̄lta̍ŋ, ndu̍yɛ̍ ō chō wānāā ndūa̍a̍ 
nda̍ chō nyɛ̄ pālāa̍ tūsīo̍o̍ chōo̍ wa̍ īnyīɛ̍ɛ̍ tūīīnɔ᷄ŋ. 

14Kɛ̍ mi̍ wāŋnda̍ Sa̍a̍yɔ̄ŋ chi̍e̍e̍ a̍ lo᷅ o̍ ko̍ŋ ma̍ dīmī āā, “Mbɔ̄ Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ 
na̍a̍ kɛ̄ɛ̄. 

Ō chīi̍ pūɛ̄ɛ̄nɔ᷄ŋ a̍ na̍a̍.” 

15Kɛ̍ mūlī Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ le̍ nda̍ wo̍ cho̍ ho̍ō ni̍. Ō dīmi̍ āā, “Wāŋnda̍ Sa̍a̍yɔ̄ŋ, 
ko̍msa̍ kūɛ̍ɛ̍nɛ̍ o̍ pu̍ɛ̍ɛ̍nūŋ yɛ̍ a̍ chɛ̄lɛ̄kpɛ̍ ndɔ̍ o̍ cho̍ wūɛ̄sīo̍o̍ wo̍? Ko̍msa̍ kūɛ̍ɛ̍nɛ̍ o̍ 
wa᷅ yɛ̍, ō nɔ᷅ i̍nyi̍ɛ̍ɛ̍ le̍ chūa̍ fu̍la̍ ndu̍ o̍ dēmbē wo̍ le̍? Ā yɔ̄ŋ bɛ̍ɛ̍ mī ko̍msa̍a̍ ō nɔ̄la̍ 
mbō pūɛ̄ɛ̄nu̍ŋ a̍ chɛ̄lɛ̍kpɛ̍ ndɔ̍ o̍ ve̍lū wo̍, kɛ̍ ya̍ I̍ pu̍ɛ̍ɛ̍nūŋ a̍ nya̍ le̍. 

16Chūlu̍sɛ̄lɛ̄m, dīōlā nūmnda̍ŋ lā chō lā pōōnyīāā ya̍ o̍ bā kɔ̄llo̍, I̍ pu̍ɛ̍ɛ̍nūŋ a̍ nūm 
te̍. Sāāsāla̍ ba̍lu̍ nu̍m nda̍ŋ, le̍ te̍le̍ŋ o̍ te̍le̍ŋ I̍ cho̍ yīya᷄ŋndo̍ a̍ la̍ŋ o̍kɔ̄ɔ̄.” 

17“Wānāa̍ mi̍ŋgī ni̍ŋ nu̍m ta̍ŋgūl la̍, a̍ chō hūnɔ̄ɔ̄ su̍ŋ su̍ŋ bɛ̍ndū, wānāa̍ mi̍ŋgi̍ nu̍m 
pɔ̄m nda̍, ā chō fūla̍ mā ma᷄l lɛ̄ŋnde̍ŋ.” 

18“Chu̍a̍ wɔ̍ hɔ᷅lla̍ mā mɛ̍ɛ̍nda̍ŋ nu̍m ō bālāā. Wānāā nūmnda̍ ā chō chūūŋgi̍āŋndo̍ 
nāa̍ pi᷅lɛ̍ ma̍ wā mīīŋgōo̍ nāa̍ nūm chu̍a̍. Ndu̍yɛ̍ ya̍ Mɛ̄lɛ̄ka̍ Ya̍a̍wɛ̄ɛ̄ I̍ me̍na̍ŋ po̍, 
hūnɔ̄ɔ̄ wānāā nūmnda̍ ā chō wo̍, I̍ cho̍ tōsā mā na̍ŋ kɔ̄l a̍ nda̍, mɛ̄ɛ̍ wānā la̍nɔ̍ wa᷅ 
ho̍ō cha᷄lle̍ o̍ nɔ̄ɔ̍ ni᷄ŋ ndo̍ 

ō nāŋ nu̍a̍ā kɔ̄l a̍ nyɛ̄m ba̍āŋ kālāŋ o̍ pēndū le̍ bāāyīa̍ŋndo̍ wo̍ŋ yɛ̍. 

19“Mi̍ chē bɛ̍ɛ̍ ma̍ pīāl nu̍m, ma̍ lō pɔ̄m, ndu̍yɛ̍ lɛ̄ŋndē ŋ̄ chō ni᷄ŋ nde̍ŋ bɛ̍ɛ̍ mī lē 
sīmnu᷄ŋ pɔ᷅mndo̍, kɛ̍ nūm Chūlu̍sɛ̄lɛ̄m ā chō vɛ̄lɛ̄ hūnɔ̄ɔ̄ pīɔ̄ cha̍ a̍ wāŋndā chīe̍e̍ya̍. 
Wāŋndā chīe̍e̍ya̍ ā wā ni̍ŋ ha̍a̍a̍, nūm Chūlu̍sɛ̄lɛ̄m a̍ ve᷅ ni̍ŋ fo̍ndā lētūu̍ le̍ nda̍ le̍. 
Ndu̍yɛ̍ wānāa̍ tɛ̍ɛ̍mbu̍u̍ nu̍m nda̍, ā chō hūnɔ̄ɔ̄ lākɔ̄ la̍nda̍ŋ a̍ nūm. 

20Bōōndi̍i̍ wānāā nūmnda̍ ā wa̍ o̍ nyāānɔ᷄ŋndo̍ ni᷄ŋ nde̍, chūāūwāā nda̍ vēlū lo̍ŋ 
nda̍, ā hūŋ ni̍ŋ mā hu᷄ŋ di̍mūl nu̍m āā, ‘Fo̍ndāa̍ ho̍ō ō chō bɔ̍ɔ̍ o̍ pɔ̍mbɔ̄ le̍ na̍a̍. To̍sa̍ 
mī ŋ̄ chɔ̄ɔ̄lu̍ fo̍ndāa̍ sɔ̄lā le̍ mī ŋ̄ cha᷄l. 

21O̍ ko̍ŋ, mī nūm pi̍la̍ cha̍l mā nyu̍na̍ŋ o̍ kɔ̄l ni᷄ŋ māā, 

ō nɛ̄ɛ̍nɛ̍ vi̍lu̍l lɛ̄ ya̍ chūāūwa̍ ha̍ā kpo̍u̍? Nyɔ̄ɔ̍ ō pāla̍ ya̍, ndu̍yɛ̍ chūāūwāā nīa̍a̍ ā 
bɔ̄ɔ̍ bɔ̍ɔ̍ ma̍ dīū nda̍, ā tūa̍a̍ ma̍ kūā a̍ nda̍ o̍ bīyɔ̄ɔ̍ ni᷄ŋ. 

Ō fūla̍ o̍ ko̍ŋ kɔ̍ɔ̍lī, I̍ wa̍ o̍ bīyɔ̄ɔ̍ ni᷄ŋ, ndu̍yɛ̍ mi̍ wānā o̍ wānā o̍ kɛ̍ɛ̄ ya̍. 

Ō nɛ̄ɛ̍nɛ̍ ma̍nda̍l lɛ̄ ya̍ chūāūwa̍ ha̍ā? Wāŋnda̍ kpo̍u̍ ma̍ kɛ̄ɛ̄ ya̍, mi̍ lo᷅ ni᷅ŋ ya̍ pīlɛ̍ 
kpe̍. Kūɛ̍ɛ̍nɛ̍ chūāūwa̍ ha̍ā kpo̍u̍ nda̍ fūla̍ yɛ̍?’ ” 

22Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndo̍o̍ ō dīmi̍ āā, “I̍ cho̍ lɛ̄ŋīi̍ si̍nā he̍ī ya̍ Mɛ̄lɛ̄ka̍ 
le̍ ve̍ bāa̍ hēēlūl māā tāāmāsi̍, le̍ nda̍ dīmūllo̍ mā hīŋ a̍ chūāūwāā nūmnda̍. I̍ cho̍ 
tāāmāsi̍o̍o̍ hēēlū chōo̍ cho̍o̍ le̍ mī wāŋnda̍ kpo̍u̍ a̍ che᷅. O̍ ko̍ŋ, lɛ̄ŋnde̍ he̍ī, nda̍ pi̍la̍ 
kɛ̍sɛ̍ kɛ̍sɛ̍ a̍ cho̍ wānāā nūmnda̍ chūā ni̍, mā hīŋ a̍ nda̍ nāa̍ nūm chu̍a̍, ā chō hūnɔ̄ɔ̄ 
a̍ chūāā nūm a̍ wa᷅ŋ pīāāndūa̍a̍ o̍ lāchōŋgu̍, ndu̍yɛ̍ mā hīŋ a̍ chūāā nūm a̍ wa᷅ŋ 
lāāndūa̍a̍ o̍ ŋ̄kɛ̄su̍. 

23Māsāā bɛ̍ndūa̍a̍ ā wā ni̍ŋ ma̍wa̍ā māā fi̍nyāā nūm, ndu̍yɛ̍, mī lāāndāā māsāā 
bɛ̍ndūa̍a̍ ā wa̍ māā kālāā nu̍m. Nda̍ kpo̍u̍ ā chō hūnɔ̄ɔ̄ tūndɔ᷄ŋ nu̍m lāchī, ndu̍yɛ̍ 
mā ba᷄ŋ wūla̍ŋ nu̍m o̍ lābɛ̄ŋgu̍ ni̍ŋ mā fūūlu̍u̍ hɔ̄lla̍ lɛ̄ŋ ndi̍, le̍ nu̍m bɛ̄ɛ̄le̍ŋ kīo̍o̍. O̍ 
ko̍ŋ, mā si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, māā wānā o̍ wāna̍ ti̍i̍nda̍ŋ ya̍ le̍ ndu̍ 
mālāa̍ pɛ̍, māā si̍ɔ̍mbu̍la̍ bi̍ī wa̍nā ko̍ŋ te̍.” 

24Ā nɔ̄lā mā pu̍u̍ ku̍u̍ba̍nɔ̍ɔ̍ nyɛ̄m o̍ chɛ̍ŋ o̍ chɔ̄ūwo̍ wo̍ŋ o̍ bā? Tē so̍vɛ̄i̍nɔ̍ kɔ̄l 
vēsɛ̍i̍yo̍ ō bīī wāŋndo̍ pɛ̍, ā nɔ̄lā mā po̍o̍nda̍ ndu̍ o̍ ba̍? 

25Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kɛ̍, ke̍ŋ ya̍ I̍ hi᷅ŋ tōsāa̍ ni̍. Wānāā ku̍u̍ba̍a̍ ā bīī bɛ̍ɛ̍ ma̍ 
wā nda̍ o̍ bā wa̍, I̍ cho̍ nda̍ pōōndā, wānāā so̍vɛ̄i̍ya̍a̍ kɔ̄l vēsɛ̍i̍ya̍ ā bīī bɛ̍ɛ̍ wa̍, I̍ cho̍ 
nda̍ bāŋā. Wānā o̍ wāna̍ sɔ̍ŋga̍ a̍ nūm pɛ̄, ya̍ Mɛ̄lɛ̄ka̍ chō sɔ̍ŋga̍ a̍ ndu̍, ndu̍yɛ̍ mī lo̍ 
o̍ ko̍ŋ mī chi̍i̍ndi̍a̍a̍ chūāūwāā nūmnda̍. 

26Wānāa̍ cho̍ nu̍m nyɛ̄ kīndīlāa̍ hāndɔ̄ɔ̍ chōo̍ wa̍, I̍ cho̍ tōsā mā dīūwa᷅ŋ, ndu̍yɛ̍ mā 
dē dīāllūŋ ndāa̍ŋ nda̍ pi̍la̍ŋ. Ā chō kōo̍ma̍ ndā ma̍ nda̍ pi̍la̍ŋ kōlɔ̄ɔ̄, ndu̍yɛ̍ mī mā 
bīī nda̍ māā māmūɛ̄ī. O̍ ko̍ŋ, mī wāŋndā kpo̍u̍ a̍ si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍, wāna̍ chi̍i̍ndi̍a̍a̍ nu̍m ndo̍, māā ya̍ Mɛ̄lɛ̄ka̍ kpāāyā bɛ̍ndōo̍, Mɛ̄lɛ̄ka̍ Che̍kɔ̍pū wo̍, 
māā ya̍ cho̍ wānā nu̍m pīŋīa̍a̍ ni̍.” 

Āīsa̍yā 50 

1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, lā dīmi̍ māā ya̍ I̍ kɛ̍ɛ̍ wānāā nīa̍a̍ mɛ̄ɛ̍ 
wānā pɔ̍nɔ̍ɔ̍ ō kɛ̄ɛ̄ nu̍a̍ā la̍a̍ ndɔ̍ yɛ̍. Kɛ̍ ɔ̍ɔ̄ yāu̍ chɔ᷅m ndo̍? Lā yīya̍ŋ māā pīsīo̍o̍ ya̍ I̍ 
pi̍si̍ nya̍ ni̍, mɛ̄ɛ̍ wāŋndo̍ ō pīsī nu̍a̍ā chūāūwāā ndūa̍a̍ o̍ chɛ̄le̍ŋ ni᷄ŋ yɛ̍? Sāko̍. Le̍ 
yɔ̄ŋndā nyāla̍ wɔ̍ɔ̍ŋnda̍ŋ nda̍ kūɛ̄ a̍ nya̍ o̍ chɛ̄le̍ŋ ni᷄ŋ ni̍. Le̍ sɔ̄ɔ̍ŋ dɛ̍nɛ̍ wɔ̍ɔ̍ŋ nya̍ 
tōsa̍ wo̍ŋ, nyɛ̄ kōŋ ya̍ I̍ to̍ū nya̍ ni̍.” 

2“I̍ hi᷅ŋ mi̍ ye̍e̍mā le̍ nya̍ chɔ̄ɔ̍, kɛ̍ wāŋndo̍ ō pīlɛ̍ bɛ̍ɛ̍ I̍ de̍l ndu̍ lēhɔ̄l te̍. Mi̍ ve̍e̍lū, 
wānā mu̍li̍ le̍. Bāā lā yīya̍ŋ māā I̍ nɔ̍lā mī chi̍i̍ndi̍a̍a̍ nya̍ le̍? 

Ɔ̄ɔ̄ I̍ nɔ̍ kpa̍a̍yā mī pi̍ŋi̍ yōōmūlā nyāla̍ŋ te̍? I̍ di̍mu̍l lɔ̍ nya̍ wāŋnda̍ I̍sɔ̄lūɛ̄ī. I̍ nɔ̍lā 
mī de̍ŋu̍l Pēe̍ Mɛ̄ŋmā Īhɛ᷄llo̍ mbō vēla̍ sɛ̍ɛ̍ŋ. I̍ nɔ̍lā mī to̍sa̍ mī pēēla̍ bɛ̄ndūla̍ŋ lā 
vēla̍ kpa̍dī, mī lā sīmnu᷄ŋ lɛ᷅ŋndē po̍lte̍ŋ. Sūūwāa̍ cho̍ o̍ pēēla̍ la̍ŋ nda̍ kpo̍u̍ mā vī 
le̍ mɛ̄ŋmā lēpɛ̄ŋnda̍ŋ. 

3I̍ nɔ̍lā mī to̍sa̍ mī ha̍la̍a̍ ō pīīmi̍a̍a̍ kpi̍lo̍. I̍ nɔ̍lā mī to̍sa̍ mbō yɔ̄nu̍ŋ māā nyɛ̄lā 
lābɛ̍kīlā wāŋnda̍ wōōnūŋ le̍ kɔ̄l ndā ta̍mbɛ̍i̍yo̍ chɔ̄mndo̍ la̍ŋ” 

A̍ mɛɛ̄ ̍bu̍ɛi̍ ̍Mɛl̄ɛk̄a̍ Ya̍a̍wɛɛ̄ ̄wo̍ ō chō wānā tu̍sīa̍ŋ yɛ ̍o̍kɔɔ̄ ̄
4Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō lo̍ o̍ ko̍ŋ mbo̍ pɛ̄ɛ̄kū ya̍ mɛ̄ɛ̍ ya̍ I̍ su̍a̍ā nāa̍ 
wāŋnda̍ chūā yɛ̍, le̍ mī nɔ̍la̍ mī so̍ō nāa̍ wānāa̍ cho̍ o̍ sa̍ŋgāa̍ ni᷄ŋ nda̍ chūā, mī ke̍ 
nda̍ yōōmūa̍ŋ. Īdīi̍ o̍ īdīi̍ Mɛ̄lɛ̄ka̍ chō ya̍ tīndīo̍o̍ le̍ ya̍ pɛ̄ɛ̄kōo̍. Mɛ̄ɛ̍ wānā pɛ̍ɛ̍kāa̍ ō 
pɛ̄ɛ̄kū nu̍a̍ā sūku̍ūnɔ̄ ndɔ̄ɔ̍ yɛ̍, le̍nde̍ o̍ pɛ̍ɛ̍kū ya̍ ni̍. 

5Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō lo̍ o̍ ko̍ŋ mbo̍ kūmbī ya̍ nīla̍ŋ le̍ mī tu̍e̍ī 
nyɛ̄ o̍ di̍mūl la̍ wo̍. Ndu̍yɛ̍ kāni̍ bɛ̍ɛ̍ I̍ si̍mu̍l lɔ̍ ndu̍ le̍. I̍ fe̍ŋa̍ŋ ndɔ̍ o̍ nɛ̄i̍ ndɔ̄ɔ̍ chōo̍ 
kāni̍ bɛ̍ɛ̍ le̍. 

6Tē wāŋnda̍ ā wa̍ ya̍ lɔ̄ɔ̍ pɛ̍, kɔ̄ɔ̍ ya̍ I̍ mu̍lūl nda̍ ni̍. Tē ā wa̍ ya̍ sīɛ̍i̍ye̍ sūūŋgūūwo̍ 
pɛ̍, I̍ mu̍lu̍l nda̍ da̍a̍da̍a̍ nyɛ̄ kɛ̄ndɛ̍ī. Tē ā wa̍ ya̍ yīōūla̍ŋ pɛ̍, ndu̍yɛ̍ mā wa̍ ya̍ lɔ̄lūa̍ŋ 
tūfɔ̄ɔ̍ o̍ hɔ̄l, I̍ mu̍lu̍l nda̍ hɔ̄lla̍. 

7I̍ si̍nā māā Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ndu̍ cho̍ wāna̍ ma̍lā ya̍ wo̍ ni̍. 
Le̍ he̍ī, si̍ɔ̍mbu̍la̍ bi̍ī ya̍ le̍. Le̍la̍ŋ mɛ̄ɛ̍ mɛ̄ɛ̍ sɔ̄ɔ̍ŋ ŋ̄ kōma̍l la̍, bīūwɔ᷄ŋndo̍ ya̍ I̍ bi̍u̍ŋ 
ni̍, kāni̍ fo̍ndōle̍, I̍ si̍nā māā si̍ɔ̍mbu̍la̍ bi̍ī ya̍ le̍. 

8Yāma̍nɔ̄ ni̍ ki̍a̍lū ya᷅mɛ̍i̍ māā I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍, ō chō na̍ŋnu᷄ŋ kpɛ̍ɛ̍lūŋ. 

Ō nɛ̄ɛ̍nɛ̍ nɔ̍lā yɛ̍ mbō bīī se̍ī nūu̍ māā I̍ tɛ̍ɛ̍mbu̍u̍ īsɔ̄ɔ̍? Wānā ko̍ŋ ō bīi̍ yɔ̍ se̍ī nūu̍ 
mī ŋ̄ sīmu̍la᷅ŋ a̍ kɔ̍ɔ̍sɔ̍ɔ̍. 

Ō nɛ̄ɛ̍nɛ̍ nɔ̍lā yɛ̍ mbō chɔ᷄m ya̍ īsɔ̄ɔ̍ o̍ īsɔ̄ɔ̍ cho̍o̍? Wānā ko̍ŋ ō fūla̍ mī ŋ̄ sīmu̍la᷅ŋ. 

9Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ndu̍ cho̍ wāna̍ ma̍ndā ya̍ wo̍ ni̍. 

Ō nɛ̄ɛ̍nɛ̍ nɔ̍lā yɛ̍ mbō yāāla̍ ya̍? Wānāa̍ si̍mu̍l la̍ ma̍ wā ya̍ sɔ̄ɔ̍ŋ chɔ̄mndo̍ chōo̍ wa̍ 
ki̍nɛ̍i̍, ā chō hūnɔ̄ɔ̄ sīmnɔ᷄ŋ mɛ̄ɛ̍ kōlā yɔ̍kpɛ̍i̍yo̍ ō wā nu̍a̍ā yɛ̍. 

Ɔ̄ɔ̄ mɛ̄ɛ̍ kāāŋgūa̍a̍ ā dīā nu̍a̍ā kōlā yɔ̍kpɛ̍i̍yo̍ yɛ̍. 

10Nya̍ wānāa̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, ndu̍yɛ̍ mī lā tūɛ̄ī bu̍ɛ̍ī ndɔ̄ɔ̍ dīōm nda̍ 
ki̍nɛ̍i̍, nyūmnda̍ŋ mī mā wa̍ nya̍ lāchī o̍ kēlā nyāa̍ ni᷄ŋ, nyɛ̄ wa̍wo̍ŋndo̍ bɛ̍ɛ̍ lā chi᷅ 
le̍. Kɛ̍ lā dɔ̄ū ti̍i̍nda᷄ŋndo̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ. Lā tōfa̍ nāa̍ Mɛ̄lɛ̄ka̍ nyāa̍ chūā, ō 
nɔ̄lā mbō māla̍ nya̍. 

11Kɛ̍ nya̍ mɛ̍ndu̍l yīŋnde̍ŋ le̍ nya̍le̍ŋ, mi̍ lā tōōsīāā nyɛ̄ wa̍wo̍ŋndo̍ o̍ nya̍a̍ le̍ bālɔ̄ɔ̍ 
lēni᷄ŋ nda̍ ki̍nɛ̍i̍, lā hīo̍u̍ la̍chi̍ a̍ bālɔ̄ɔ̍ o̍ nyɛ̄ nyā wa̍wo̍ŋndo̍ ni᷄ŋ. Lā tīīnda̍ŋ nyɛ᷅ nyā 
wa̍wo̍ŋndo̍, le̍ nya̍ nɛ̄īyo̍ chɔ̄mndo̍. Kɛ̍ ndu̍yɛ̍ nyɛ̍ cho̍ nya̍ lāchī wo̍ ndu̍ cho̍ ho̍ō 
ni̍. Nya̍ kpo̍u̍ lā chō hūnɔ̄ɔ̄ wā īhīni̍ o̍ fo̍ndāŋ nyɛ̄ nɛ̄īyāā bɛ̄ndōo̍. 

Āīsa̍yā 51 

Dīōmndā kɔl̄ nyɔɔ̄l̄āāla̍ŋ le̍ Chūlu̍sɛl̄ɛm̄ 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ ya̍ nīla̍ŋ, nya̍ nɔ̍ yēēmɛ̍i̍ le̍ bāŋa᷄ŋndo̍ sɔ̄lāa̍ wa̍, 
nya̍ to᷅l ya̍ Mɛ̄lɛ̄ka̍ Ya̍a̍wɛ̄ɛ̄ kɔ̄ɔ̄lī le̍ mālāa̍ wa̍. Lā lōōnu̍ŋ ndɔ̍ a̍ pōū nya̍ fūla̍ ni᷄ŋ 
ndo̍ o̍kɔ̄ɔ̄, pōū nda̍ kāla̍ o̍ fo̍ndāŋ kālāā lāpōū wo̍ wo̍. 

2Lā lōōnu̍ŋ ndɔ̍ a̍ E̍bīlāha᷅m fi̍nyā nyā ma̍mā, mī lā lōōnu̍ŋ a̍ se̍lūā o̍ vēlū fi̍nyāā 
nyāā ma̍māa̍ wo̍. Bōōndi̍i̍ ya̍ I̍ ve̍e̍lu̍ E̍bīlāha᷅m nde̍, ndu̍ o̍o̍ nɔ̍ chu̍ā o̍ chūā le̍. Kɛ̍ 
mi̍ lo᷅ o̍ ko̍ŋ mi̍ du̍a̍ū ndu̍ sa̍lā mi̍ ke᷅ ndu̍ chūāūwa̍, mi̍ to̍sā mi̍ wānāa̍ fu̍la̍ o̍ pūlālē 
ndɔ̄le̍ŋ chōo̍ wa̍ ā kūī ta̍u̍ ta̍u̍.” 

3Ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ Chūlu̍sɛ̄lɛ̄m kɔ̄llo̍ nyɔ̄ɔ̄lū ni᷄ŋ. Wānāa̍ cho̍ o̍ pɔ̄mndā 
ndɔ̄la̍ŋ ni᷄ŋ nda̍ kpo̍u̍, I̍ cho̍ nda̍ īnyīɛ̍ɛ̍ tūīīnɔ᷄ŋ. Mi̍ chē bɛ̍ɛ̍ mi̍ fo̍ndāŋ o̍ cho̍ wo̍ ō 
wā lɛ̄ŋndē po̍lte̍ŋ, kɛ̍ I̍ cho̍ tōsā mbō sīmnu᷄ŋ māā kpe̍lo̍o̍ I̍dɛ̄ŋ, mbō sīmnu᷄ŋ mɛ̄ɛ̍ 
kpe̍le̍ ya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō wa̍ nu̍a̍ā yɛ̍. Nya̍a̍lo̍o̍ a̍ kɔ̄l kɛ̄ndɛ̄ bɛ̄ndōo̍, ō wā ni̍ŋ 
ndo̍ŋ le̍ te̍le̍ŋ o̍ te̍le̍ŋ. Wāŋnda̍ ā wā ni̍ŋ ya̍ Mɛ̄lɛ̄ka̍ sāŋgālāa̍, ndu̍yɛ̍ mā mēl la̍ 
ba̍li̍ka̍ o̍ chōndo̍ŋ ni᷄ŋ. 

4“Lā ya᷄ŋ ya̍ nīla̍ŋ wānāā nīa̍a̍. Lā tūe̍i̍ nyɛ᷅ ya̍ I̍ cho̍ dīmīo̍o̍ wo̍ lɛ̄ŋīī nīi̍. I̍ cho̍ lɛ̄ŋnde̍ 
sāwāla̍ŋ dōū, ndu̍yɛ̍ mī sa̍kpōyɛ̍i̍ nīi̍ ī chūu̍ nda̍ nyɛ̄ wa̍wo̍ŋndo̍. 

5Bōōndi̍i̍ ya̍ I̍ ba̍ŋā ni̍ŋ nya̍ ve̍, ī chō ni᷅ŋ kpɛ̍ɛ̍lūŋ bɛ̄ndū, ndu̍yɛ̍ ī chō su̍ŋ su̍ŋ 
fu̍u̍lūū. Te̍le̍ŋ ya̍ I̍ chi̍i̍ndīāā ni̍ŋ nya̍ wo̍, ō chō su̍ŋ su̍ŋ fu̍u̍lūū. I̍ cho̍ tōsā a̍ kpāāya̍ 
nūu̍, mī wa̍ lɛ̄ŋnde̍ māsāa̍ chōo̍. Lɛ̄ŋīi̍ ho̍lnu̍ŋ pe̍e̍ mɛ̄ŋmā īhɛ᷄llo̍ ve̍, ī tōfā ni̍ŋ nāa̍ 
ya̍ chu̍a̍, ndu̍yɛ̍ mī ī wa̍ hɔ̄lte̍ŋ o̍ nɛ̄ī le̍ mī ma̍la̍ ndi̍. 

6Lā hēēlu̍ wɔ̍ hɔ᷅lla̍, mī lā mɛ̄ɛ̄nda̍ŋ ha̍la̍a̍ chōo̍ cho̍o̍ a̍ nyɛ̄ o̍ nyɛ̍ cho̍ lēni᷄ŋ, ndu̍yɛ̍ 
mī lā mɛ̄ɛ̄nda̍ŋ vɛ̍lɛ̄ chi̍e̍ēŋndo̍. Ha̍la̍a̍ ho̍ō ō chō hūnɔ̄ɔ̄ lō mɛ̄ɛ̍ ku̍mnde̍ ī lō nu̍a̍ā 
o̍ lēpīlɛ̍ ni᷄ŋ yɛ̍. Chi̍e̍ēŋ nya̍ chō ho̍ō chɔ̄ɔ̍ wo̍, ō chō hūnɔ̄ɔ̄ yɔ̄nɔ᷄ŋ mɛ̄ɛ̍ kōlāa̍ ō yɔ̄kpā 
nu̍a̍ā yɛ̍. Ndu̍yɛ̍ wānāa̍ cho̍ o̍ chi̍e̍ēŋndo̍ ho̍ō ni᷄ŋ nda̍ kpo̍u̍, ā chō wu̍ mɛ̄ɛ̍ pēŋgi̍a̍a̍ 
ā wū nu̍a̍ā yɛ̍. Kɛ̍ chīīndīāā ya̍ I̍ chi̍i̍ndīāā ni̍ŋ nya̍ wo̍, ō wā ni̍ŋ le̍ fɛ̍ɛ̍ŋ a̍ fɛ̍ɛ̍ŋ. 
Ndu̍yɛ̍ bāŋā ya̍ I̍ ba̍ŋā ni̍ŋ nya̍ wo̍, ō nɔ᷅ ni̍ŋ la̍mɛ̍ɛ̍lu̍ le̍.” 

7“Lā ya᷄ŋ ya̍ nīla̍ŋ, nya̍ wānāa̍ cho̍ o̍ nɛ̄i̍ tōnya̍a̍ chōo̍ wa̍, nya̍ wānāā sāwāla̍ nīla̍ŋ 
lā cho̍ o̍ lākɔ̄l la̍. Sīōōŋīī bi̍ī nya̍ le̍ si̍ɔ̍mbu̍la̍ wāŋnda̍ ā chō nya̍ tūsīo̍o̍ la̍ŋ te̍. Lā 
ta̍mbū kɔ̄l le̍ yīōūlā nda̍ chō nya̍ la̍ŋ te̍. 

8Wāŋnda̍ ha̍ā, tānda̍ŋpo̍lla̍ ā chō nda̍ hūnɔ̄ɔ̄ dīo̍, dɛ̄lūa̍a̍ tānda̍ŋpo̍lla̍ ā chō nda̍ 
hūnɔ̄ɔ̄ dīo̍ mɛ̄ɛ̍ nda̍ dīā nu̍a̍ā kōlāa̍. Kɛ̄ nya̍ nya̍, bāŋā ya̍ I̍ ba̍ŋā ni̍ŋ nya̍ wo̍, ō wā 
ni̍ŋ le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ ō nɔ᷅ ni̍ŋ la̍mɛ̍ɛ̍lu̍ le̍.” 

9“O̍o̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ chɔ̍ŋ fɔ̍. Chɔ̍ŋ mā ma̍la̍ na̍a̍ a̍ kpāāyā nu̍m bɛ̄ndōo̍. 
Chɔ̍ŋ vɛ̍lɛ̄ mɛ̄ɛ̍ ŋ̄ chɛ᷄ŋ si̍ndɛ̄ le̍ wānāā nūmnda̍ mālāa̍ yɛ̍. Chɔ̍m vɛ̍lɛ̄ kpāāyā 
nūmndo̍ mɛ̄ɛ̍ ŋ̄ chɔ᷄m ndu̍ o̍ pālɛ̍i̍ māsīndɛ̄i̍ ni᷄ŋ yɛ̍. 



1549 

 

 
Kisi Bible Quick 

© 2013 Bible Society in Liberia. 
 

 
 

 

A̍ kpāāyā nu̍m bɛ̄ndōo̍, ma̍ dīī Lu̍e̍ha̍bī vīsī tɔ̍ɔ̍ma̍ bɛ̄ndōo̍, ndu̍yɛ̍ ma̍ kīlī kīlī ndu̍ 
būŋga᷄ŋ ve̍e̍ ve̍e̍. 

10O̍ ko̍ŋ kɔ̍ɔ̍lī, ma̍ vēēlīāā pēe̍ mɛ̄ŋmā īhɛ᷄llo̍, mɛ̄ŋmā yīŋgi̍lɛ̍i̍ma̍ bɛ̍ndūa̍ŋ, ma̍ 
yāmbū nɛ̄īyo̍ o̍ pēē ko̍ŋ tɛ̄ɛ̄ŋ kpa̍la̍ŋ, le̍ mī wānāā ŋ̄ chīīndi̍a̍a̍ wa̍ ā ta᷄ŋ. 

11Wānāā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ wa̍, ā chō mīīŋgū o̍ nda̍lo̍ chi̍e̍e̍. Ā chō 
lūɛ̄īyɔ̄ɔ̄ Chūlu̍sɛ̄lɛ̄m a̍ chōndu̍ŋ nya̍a̍lo̍ŋ. Ndu̍yɛ̍ kɔ̄l ndā kɛ̍ndɔ̄ɔ̍ ō wā ni̍ŋ le̍ fɛ̍ɛ̍ŋ a̍ 
fɛ̍ɛ̍ŋ. Le̍ te̍le̍ŋ o̍ te̍le̍ŋ ā wā ni̍ŋ a̍ nya̍a̍lo̍o̍, ndu̍yɛ̍ mā wa̍ a̍ kɔ̄l kɛ̄ndɛ̄ bɛ̄ndōo̍. Kɔ̄l 
ndā ta̍mbɛ̍i̍yo̍ ō chō hūnɔ̄ɔ̄ chūwɔ̄ɔ̄, ndu̍yɛ̍ mī mɔ̍nɛ̍i̍ ndɛ̄i̍ ī mɛ̄ɛ̄lu̍.” 

12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ya̍ cho̍ wāna̍ nyɔ̍ɔ̍lū nya̍ kɔ̄lta̍ŋ ndo̍ ni̍. Vɛ᷅ mī 
sīōōŋnde̍ bīī nya̍ le̍ wāŋndā chīe̍e̍ya̍, a̍ cho̍ ha̍ā māā bīl pūīyāā ā nɛ̍ī a̍ wu᷄ le̍ wa̍? 

13Bāā lā pūɛ̄ɛ̄nu̍ŋ a̍ ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ to̍o̍si̍a̍a̍ nya̍, ndu̍yɛ̍ mbo̍ tōōsīāā 
ha̍la̍a̍ chōo̍ cho̍o̍ a̍ nyɛ̄ o̍ nyɛ̍ cho̍ lēni᷄ŋ, mbō kīlā chīyīī chi̍e̍ēŋndo̍ ho̍ō ō si᷄m chōo̍ 
ve̍ wo̍? Vɛ᷅ mi̍ lā wā a̍ sīōōŋnde̍ le̍ te̍le̍ŋ o̍ te̍le̍ŋ, le̍ wānāa̍ dɔ̍u̍nu᷄ŋ ha̍ā tu̍mbe̍ a̍ nya̍, 
ma̍ wā nya̍ nyɛ̄ pālāa̍ tūsīo̍o̍ chōo̍, ndu̍yɛ̍ ma̍ yēēmā le̍ nya̍ tɛ̄ɛ̄mbūūwo̍ wa̍? 
Wāŋnda̍ ha̍ā, tu̍mbe̍ ndāa̍ ō yɔ᷅ŋ nya̍ nyɛ̄ o̍ nyɛ̄ le̍. 

14Wānāa̍ cho̍ o̍ bīyɔ̄ɔ̍ ni̍ŋ wa᷅ŋnda̍ o̍ lābā wa̍, 

ō be̍ndū lɛ̍ ni̍ŋ a̍ ti᷅ŋ te̍, mā hu᷄ŋ sɔ̍lā mālɔ̄ɔ̍. Wāŋnda̍ ha̍ā, ā cho̍ lo᷅ o̍ bīyɔ̄ɔ̍ ni᷄ŋ mā 
vī le̍. Ā chō mālɔ̄ɔ̍ sɔ̄lā, ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ nyɛ̄ dīāā ve᷅ ni̍ŋ nda̍ lēpɛ̄ŋ te̍.” 

15“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍. Ya̍ to̍sā ni̍ mī pēe̍ mɛ̄ŋmā īhɛ᷄llo̍ ō hīīlu̍ŋ 
yo̍kpa᷄ŋ yo̍kpa᷄ŋ. Dīōlā nīla̍ŋ āā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍. 

16I̍ dɔ̍ū nu̍m dīōmndā nīla̍ŋ o̍ sōndō le̍ mā di̍mu̍l wāŋnda̍. Ndu̍yɛ̍ I̍ cho̍ nu̍m bāa̍ 
hāndɔ̄ɔ̄ chōo̍ mī ma̍nda̍ nu̍m. Ya̍ to̍o̍si̍a̍a̍ ha̍la̍a̍ chōo̍ cho̍o̍, a̍ nyɛ̄ o̍ nyɛ̍ cho̍ lēni᷄ŋ 
ni̍. Chīyīī chi̍e̍ēŋndo̍ ho̍ō ō si᷄m chōo̍ ve̍, ya̍ ki̍la̍ ndi̍ ni̍. Ya̍ di̍mu̍l wāŋnda̍ 
Chūlu̍sɛ̄lɛ̄m ni̍ a̍a̍, ‘Nya̍ cho̍ wānāā nīa̍a̍ ni̍.’ ” 

A̍ mɛɛ̄l̄u̍la̍ sāŋgā Chūlu̍sɛl̄ɛm̄ o̍ cho̍ niŋ᷄ ndo̍ o̍kɔɔ̄ ̄
17Chɔ̍ŋ Chūlu̍sɛ̄lɛ̄m. Chɔ̍ŋ mā si̍m. Mɛ̄lɛ̄ka̍ Ya̍a̍wɛ̄ɛ̄ ndu̍ o̍o̍ dɔ̍ɔ̍nu̍ŋ bɔ̍ɔ̍ tu̍mbe̍ a̍ 
nūm. Ndu̍yɛ̍ mbo̍ tōsā, ma̍ kōl mūɛ̄īmā nyɛ̄ pālāā mā bɛ̄ndūa̍ŋ, o̍ tāāla̍ ndɔ̍ 
tu̍mbo̍o̍ ni᷄ŋ. Kīo̍o̍ nu̍m ma̍ŋ, ma̍ chīī ma̍ŋ fo̍, ndu̍yɛ̍ mi̍ mā bīī nu̍m, ma̍ yɔ̄nu̍ŋ yi᷅ŋi̍ 
yi᷅ŋi̍ bɛ̍ndū. 

18Pūa̍a̍ ŋ̄ vēlū ki̍nɛ̍i̍ ya̍ Chūlu̍sɛ̄lɛ̄m, ō pīlɛ̍ bɛ̍ɛ̍ ō ve̍ mbō chɔ᷄m nu̍m nɛ̄īyo̍ le̍. Pūa̍a̍ 
ŋ̄ mānda̍ wa̍ ki̍nɛ̍i̍, ō pīlɛ̍ bɛ̍ɛ̍ ō ve̍ mbō sāa̍ nu̍m bāa̍ le̍. 

19Dɛ̍nɛ̍ pa̍lāā lēdīi̍ŋ di̍i̍ŋ ndo̍ ō kōma̍l nu̍m. Ā chō nu̍m tɛ̄ɛ̄mbūū, ndu̍yɛ̍ mā lo̍ pɔ̄m. 
Yīmā bɛ̄ndūa̍ŋ mā chō nu̍m wā chōo̍, mī ya̍a̍mɔ̍ɔ̍wa̍ ā hu᷄ŋ de᷅l nu̍m chōo̍ a̍ mɔ̄ɔ̄ŋ 
fāŋndo̍ŋ. Ndu̍yɛ̍ a̍ sɔ̍lā ni̍ŋ wa̍nā o̍ wānā mbō nyɔ̄ɔ̄lu̍ nu̍m kɔ̄llo̍ le̍. 

20Pūa̍a̍ nu̍mnda̍ dīāllo̍ŋ ŋ̄ vī nda̍ pɔ̍lī, ma̍ yɔ̄nu᷄ŋ māā wānāā vīlɛ̍i̍. Ā chō ā tīūwāā 
o̍ sɔ̍ŋgi̍la̍ŋ kpo̍u̍ i̍hi̍ni̍ a̍ wo̍vɛ̍i̍ya̍. Ā yɔ̄nu̍ŋ mɛ̄ɛ̍ kīa̍llo̍ ō hāū nu̍a̍ā o̍ yāŋɔ̄ɔ̄le̍ŋ, mbō 
sāŋga̍ a̍ lāūwo̍ yɛ̍. Tu̍mbe̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ɔ̍nu᷄ŋ a̍ nda̍ wo̍ ō fūūlu̍u̍ nda̍ mɛ̍ɛ̄. 

21Le̍la̍ŋ lā ya᷄ŋ ya̍ nīla̍ŋ, nya̍ nyɛ̄ pālāā bɛ̄ndōo̍ ō tōl ha̍ā chōo̍ Chūlu̍sɛ̄lɛ̄m nda̍, nya̍ 
yɔ̍nu̍ŋ ha̍ā māā wānāā kōlāā māmūɛ̄ī, kɛ̍ ndu̍yɛ̍ lā ko᷄l lɛ̍ māmūɛ̄ī le̍ wa̍. 

22Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, O̍ su̍ŋgū le̍ wa̍nāā ndūa̍a̍ wo̍, nyɛ̄ o̍ di̍mi̍ wo̍ cho̍ 
ho̍ō ni̍. 

Ō dīmi̍ āā, “I̍ cho̍ nya̍ tāāla̍ ni̍ tu̍mbe̍ ya̍ I̍ ke̍ nya̍ mi̍ lā kōl lēni᷄ŋ ndo̍ bīyɔ̄ɔ̄ o̍ bā. 
Mūɛ̄īmā dɛ̍nɛ̍ pa̍lāā mā bɛ̄ndū nya̍ ko᷄l o̍ tāālā ko̍ŋ ni᷄ŋ mi̍ mā bīī nya̍ wa̍ŋ, I̍ cho̍ 
tōsā lā ko᷅l lɛ̍ ma̍ŋ fɛ̍ɛ̍ŋ a̍ fɛ̍ɛ̍ŋ te̍. 

23I̍ cho̍ wānāa̍ cho̍ nya̍ nyɛ̄ pālāa̍ tūsīo̍o̍ chōo̍ wa̍ tāālā ko̍ŋ kē mā ko᷄l mūɛ̄īmā nyɛ̄ 
pālāā ma̍ cho̍ lēni᷄ŋ nda̍ŋ, wānāa̍ di̍mūl nya̍ ha̍ā āā, ‘Lā hīni̍ mī ŋ̄ nīɔ̍u̍ nya̍ chōo̍, 
mī ŋ̄ hīōū’ wa̍. Tē ō wa̍ māā yɔ̄ŋɔ̄ɔ̄ pɛ̍, wāŋnda̍ ha̍ā ā chūa̍ ni᷅ŋ kɔ̄ɔ̄lā nyāla̍ŋ, le̍ nya̍ 
nīɔ̄ūwo̍ chōo̍ mɛ̄ɛ̍ chu̍ndo̍o̍ ō chō nu̍a̍ā lɛ̄ŋ mī wāŋnda̍ nīɔ̄ū le̍cho̍ō yɛ̍. Kɔ̄ɔ̄lā 
nyāla̍ŋ lā sīmnu᷄ŋ ni᷅ŋ nɛ̄ī nda̍ kēyāā.” 

Āīsa̍yā 52 

Mɛl̄ɛk̄a̍ chō Chūlu̍sɛl̄ɛm̄ chīīndīāā 
1Chɔ̍ŋ Chūlu̍sɛ̄lɛ̄m, chi̍e̍e̍ kāsi̍ Mɛ̄lɛ̄ka̍a̍, chɔ̍ŋ mā si̍m mā sɔ̄la̍ dīāllūŋ kāla᷄ŋ. Mi̍ŋgi̍ŋ 
vɛ̍lɛ̄ dōmā nu̍m lēbīɔ̍ɔ̍ lēkɔ̄ɔ̍ Chūlu̍sɛ̄lɛ̄m. Wānāa̍ si̍nā ha̍ā Mɛ̄lɛ̄ka̍ le̍ wa̍, a̍ cho̍ ha̍ā 
ā nɔ̄ɔ̄lɛ̍i̍ Mɛ̄lɛ̄ka̍ o̍ hɔ̄l la̍, fɛ̍ɛ̍ŋ a̍ fɛ̍ɛ̍ŋ ā lu̍e̍ī lɛ̍ na̍nu᷄ŋ te̍. 

2Chūlu̍sɛ̄lɛ̄m, a̍ wa̍ o̍ bīyɔ̄ɔ̍ ni᷄ŋ, kɛ̍ a̍ sɔ̍la̍ bāŋa᷄ŋndo̍, chɔ̍ŋ mā kōŋ chu̍ndo̍o̍. Nya̍ 
wānāā nda̍ bīī Chūlu̍sɛ̄lɛ̄m nda̍, lā tīmbi̍ yɔ̍lɔ᷄ŋ nda̍ bāāyi̍a̍a̍ nya̍ o̍ lābo̍lō le̍ kɔ̄la̍ŋ 
a̍ nya̍ o̍ bīyɔ̄ɔ̍ ni᷄ŋ ndo̍ŋ. 

3Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̍ndōo̍ o̍ di̍mi̍ wo̍ cho̍ ho̍ō ni̍. Ō dīmi̍ āā, “Kɔ̄lā 
nda̍ kūɛ̄ a̍ nya̍ o̍ bīyɔ̄ɔ̍ ni᷄ŋ nda̍ŋ wāŋnda̍ I̍sɔ̄lūɛ̄ī, ō cho̍ a̍ nyɛ̄ sɔ̄lāā le̍ nda̍ pēndū 
nya̍ ma̍ kūā a̍ nya̍ le̍. Ndu̍yɛ̍ bāŋa᷄ŋ nya̍ chō vɛ̄lɛ̄ sɔ̄lā wo̍, ō cho̍ a̍ nyɛ̍ sɔ̄lāā le̍ nya̍ 
chō ndu̍ sɔ̄lā le̍.” 

4Māsānɔ̄ɔ̍ Mɛ̄lɛ̄ka̍ dīmi̍ āā, “Kɔ̄lā wānāā nīa̍a̍ ā kūɛ̄ sīndɛ̄ I̍chi̍pī la̍ŋ, nda̍ pi̍la̍ ku̍ɛ̄ 
ni̍ le̍ mā kɔ̍ cha᷅l lo̍ŋ māā lāmīāl. Ke̍ŋ hi̍o̍u̍wɔ̄ɔ̍, mi̍ Āsi̍i̍līāŋnda̍ ā hu̍ŋ de᷅l nda̍ chōo̍ 
ma̍ kūā a̍ nda̍ o̍ bīyɔ̄ɔ̍ ni᷄ŋ a̍ ka̍ka̍, ā pāāwā nyɛ᷅ o̍ nyɛ̄ le̍ nda̍ le̍. 

5Nyɛ̄ pīlɛ̍ kōŋ, ndu̍ ko̍ni̍ yɔ̍nu̍ŋ vɛ̍lɛ̄ ho̍ō ni̍. Lɛ̄ŋndē chēle̍ŋ lē hu᷄ŋ de᷅l vɛ̄lɛ̄ wānāā 
nīa̍a̍ chōo̍ ma̍ kūā a̍ nda̍ o̍ bīyɔ̄ɔ̍ ni᷄ŋ a̍ ka̍ka̍, ā pāāwa̍ nyɛ᷅ o̍ nyɛ̄ le̍ nda̍ le̍. Wānāa̍ 
ku̍ɛ̄ ha̍ā a̍ nda̍, ma̍ wā nda̍ māsāa̍ chōo̍ wa̍, ā chō ya̍ bɛ̄ɛ̄la̍ŋ tɛ̄ɛ̄mbūūwo̍ kpe̍e̍kpe̍i̍. 
Le̍ īdīi̍ a̍ īchɔ̄l, wāŋnda̍ ha̍ā ā chō dīōmndā wɔ̄ɔ̍ŋnda̍ŋ sūɛ̍i̍ a̍ ya̍ o̍kɔ̄ɔ̄. 

6Te̍le̍ŋ cho̍ fūūlūū, wānāā nīa̍a̍ ā chō sīnā wāna̍ ya̍ I̍ cho̍ wo̍. Ā chō sīnā māā ya̍ 
Mɛ̄lɛ̄ka̍, ya̍ so̍ō ni̍ mi̍ di̍mī māā I̍ cho̍ na̍nu᷄ŋ.” 

7Ī chō bɔ̍ɔ̍ su̍ɛ̍i̍ kɛ̍ndɛ̄ī bɛ̄ndū, le̍ ki̍i̍la̍nɔ̍ɔ̍ chɔ̄ɔ̍ hūnɔ̄ɔ̍ a̍ kīlta̍ŋ, pēmbo᷄ŋ tōlɔ̄ɔ̍ mbō 
hēl, le̍ hūnɔ̄ɔ̍ a̍ yōōŋgū kɔ̄l kɛ̄ndɔ̄ɔ̍, yōōŋgu̍ cho̍ a̍ kɔ̄l nyūlōo̍ o̍kɔ̄ɔ̄ wo̍. Ki̍i̍la̍nɔ̍ɔ̍ hīŋ 
a̍ yōōŋgū kɛ̄ndɔ̄ɔ̍. 

Ō hīŋ le̍ mbō yōnda̍l wāŋnda̍ a̍ chīndā wāŋnda̍ ā sɔ̄lā ni̍ŋ ndo̍ o̍kɔ̄ɔ̄. 

Ō hīŋ le̍ mbō dīmu̍l Sa̍a̍yɔ̄ŋ māā, Mɛ̄lɛ̄ka̍ nūmndo̍ ndu̍ cho̍ māsā bɛ̄ndo̍o̍ ni̍. 

8Lā ya᷄ŋ ndɔ̍ ni᷅la̍ŋ mī lā tūēī. Wānāā nyāā mɛ̍ŋgɛ̄lāa̍ ā chō dēŋīo̍o̍ chōo̍ cho̍o̍ 
kpe̍e̍kpe̍i̍ a̍ kɔ̄l kɛ̄ndɔ̄ɔ̍. Ā chō dēŋīo̍o̍ chōo̍ cho̍o̍ di̍ōmndo̍ ō pīlɛ̍ a̍ nya̍a̍lo̍o̍. Nda̍ 
kpo̍u̍, ā chā ni̍ŋ a̍ hɔ̄ltā ndāla̍ŋ pɛ̍ɛ̍ŋ, bōōndi̍i̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ mi̍i̍ŋgōo̍ 
Sa̍a̍yɔ̄ŋnde̍. 

9Lā dēŋi̍ cho̍o̍ cho̍o̍ a̍ nya̍a̍lo̍o̍, nya̍ cho̍ o̍ pɔ̄mndo̍ ni᷄ŋ Chūlu̍sɛ̄lɛ̄m nda̍. Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ chi̍e̍e̍ ndɔ̄ɔ̍ pīŋī, ndu̍yɛ̍ mbō nyɔ̄ɔ̄lu̍ wānāā ndūa̍a̍ kɔ̄lta̍ŋ. 

10Mɛ̄lɛ̄ka̍ Ya̍a̍wɛ̄ɛ̄ o̍ cho̍ lɛ̄ŋnde̍ kpo̍u̍ kpa̍āya̍ ndɔ̍ kāsīo̍o̍ chɔ᷄m. 

Ō chō wānāā ndūa̍a̍ chīīndīāā, ndu̍yɛ̍ mī chi̍e̍ēŋndo̍ kpo̍u̍ a̍ che᷅. 

11Lā fūla̍, wāŋnda̍, lā fūla̍ Ba̍bi̍lɔ̄ŋ. Nya̍ wānāa̍ ku̍ā a̍ nyɛ̄m kpe̍ku̍ŋ cho̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍ŋ nda̍ ki̍nɛ̍i̍, lā fūla̍. Lā pi̍la᷄ŋ nyɛ᷅ o̍ nyɛ̍ cho̍ ō nɔ̄ɔ̄lɛ̍i̍ 
Mɛ̄lɛ̄ka̍ o̍ hɔ̄l te̍. Lā fūla̍ lo̍ŋ yɛ̍lɛ̍kɛ̍lɛ̍ɛ̍, mī lā wa̍ wānāā kāsī Mɛ̄lɛ̄ka̍ o̍ hɔ̄l. 

12Kɛ̍ te̍le̍ŋndo̍ ho̍ō ndu̍, lā cho̍ fu̍lā a̍ lākīl te̍. Lā cho̍ hu̍nɔ̄ɔ̄ ki̍ndī kīndī le̍ mī lā 
hɛ̄lu᷄ŋ mī lā nyāānu̍ŋ te̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, ndu̍ cho̍ nya̍ īsīsi̍ la̍chi̍ ni̍ 
le̍ kɔ̄la̍ŋ a̍ nya̍, ndu̍yɛ̍ ndu̍ Mɛ̄lɛ̄ka̍ I̍sɔ̄lūɛ̍i̍ya̍, ndu̍ ko̍ni̍ cho̍ vɛ̄lɛ̄ nya̍ īsīsi̍ kɔ̍ɔ̍lī ni̍, le̍ 
nya̍ māndāa̍. 

A̍ sāŋgā bu̍ɛi̍̄yo̍ o̍kɔɔ̄ ̄
13Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Bu̍ɛ̍ī nūu̍, dɛ̍nɛ̍ kɛ̍ndɛ̄ bɛ̄ndōo̍ ō wā ni̍ŋ le̍ ndu̍ o̍ 
kpe̍ku̍ cho̍ ndu̍ ō kēna᷄ŋ le̍ sōlīo̍o̍ wo̍ ni᷄ŋ. Wāŋnda̍ chō ndu̍ bɛ̄ɛ̄le̍ŋ kē ta̍u̍ ta̍u̍, 
ndu̍yɛ̍ mā hēēlu̍ dīōlā ndɔ̄la̍ŋ te̍mā. 

14Wānāā bɔ̄ɔ̍ bɔ̍ɔ̍ mɛ̄ɛ̍ nda̍ chē ndu̍, mi̍ kɔ̄ndɔ̄fi̍llo̍ bīī nda̍, a̍ mɛ̄ɛ̍ o̍ wa̍ yɛ̍. Mi̍ kɔ̄ɔ̍le̍ŋ 
lē mūli᷄ŋ ndu̍ be̍lu᷄ŋ, a̍ wa̍li̍ nda̍ tōsa̍ a̍ ndu̍ wo̍, wānā a̍a̍ si̍nā bɛ̍ɛ̍ māā wāna̍ chi̍e̍e̍ 
le̍ o̍ cho̍ le̍. Wānā a̍a̍ che᷅ ndu̍ pɛ̍, nūm o̍o̍ de᷅l bɛ̍ɛ̍ kɔ᷅l māā wāna̍ chi̍e̍e̍ le̍ o̍ cho̍ le̍. 

15Kɛ̍ ō chō tōsā mī kɔ̄ndɔ̄fi̍llo̍ ō hu᷄ŋ bi̍ī lɛ̄ŋīī bɔ̄ɔ̍ bɔ̍ɔ̍ a̍ ndu̍ o̍kɔ̄ɔ̄. Kɔ̄ndɔ̄fi̍llo̍ ō chō 
māsāā bɛ̍ndūa̍a̍ bīyɔ̄ɔ̄ a̍ ndu̍ o̍kɔ̄ɔ̄, ba̍kō bɛ̍ɛ̍ ā nɔ̍lā ni̍ŋ mā sōō le̍. Sɔ̄ɔ̍ŋ nda̍ tūi̍ yɔ̍ 
bɛ̍ɛ̍ pa̍a̍ndū le̍ wo̍ŋ, ā chō mu̍ŋ hūnɔ̄ɔ̄ chɔ̄. Ā chō hūnɔ̄ɔ̄ sɔ̄ɔ̍ŋ bɔ̍ɔ̍ bɔ̍ɔ̍ si̍nā pɛ̄ŋgu̍, 
sɔ̄ɔ̍ŋ nda̍ dīmu̍l lɔ̍ nda̍ bɛ̍ɛ̍ ka̍ni̍ bɛ̍ɛ̍ le̍ wo̍ŋ.” 

Āīsa̍yā 53 

1Ō nɛ̄ɛ̍nɛ̍ la̍a̍la̍ŋ yɛ̍ yōōŋgū na̍a̍ ŋ̄ dīmi̍ wo̍? 

Ō nɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m yɛ̄ kpāāya̍ ndɔ̄ɔ̍? 

2Bu̍ɛ̍īyo̍ ho̍ō, mɛ̄ɛ̍ tɔ̄lɔ̄ɔ̍ ō wūl nu̍a̍ā o̍ lɛ̄ŋndē kālā ka̍lāle̍ŋ chōo̍, mbō lo̍ fāfa̍la̍a̍ mbō 
fūla̍ lēni᷄ŋ yɛ̍, le̍nde̍ o̍ hi̍ndū Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l ni̍. Bu̍ɛ̍īyo̍ ho̍ō, ndu̍ o̍o̍ ni̍ŋ na̍ŋɔ̄ɔ̍ 
to̍sā mī na̍a̍ ŋ̍ mu̍li̍ lāhɔ̄l o̍ ndu̍ lo̍ le̍, ndu̍yɛ̍ ō ve̍ vɛ̍lɛ̄ wā kōŋ te̍. Nyɛ̄ o̍ nyɛ̄ ve̍ a̍ 
ndu̍ o̍kɔ̄ɔ̄ ō ndu̍ o̍o̍ to̍sā mī na̍a̍ ŋ̍ hɛ̍na̍ŋ a̍ sūɛ̍i̍ ndūɛ̍i̍ yo̍ le̍. 

3Mi̍ wānā o̍ wānā pɛ̍ɛ̍sā ndu̍, ndu̍yɛ̍ mi̍ ŋ̄ kɛ̄ɛ̄ ndu̍. Mbo̍ sɔ̄lā sāŋgāa̍ ta̍u̍ ta̍u̍, ndu̍yɛ̍ 
a̍ nyɛ̄ nɛ̄īyāa̍. Mi̍ wānā o̍ wānā o̍ mu̍lūl ndu̍ kɔ̄ɔ̍, ndu̍yɛ̍ mi̍ ŋ̄ pɛ̄ɛ̄sā ndu̍. Wānā o̍ 
wānā ndu̍ o̍o̍ bu̍u̍la̍ŋ bɛ̍ɛ̍ a̍ ndu̍ le̍. 

4Kɛ̍ sāŋgā o̍ sāŋgā na̍a̍ ŋ̍ nɔ̍ le̍ sɔ̄lāa̍, ndu̍yɛ̍ a̍ nyɛ̄ nɛ̄īyāā o̍ nyɛ̄ nɛ̄īyāā ndu̍ o̍o̍ nɔ̍ 
mī ndu̍ o̍o̍ ke̍e̍ku̍ na̍a̍ chōo̍, mbo̍ chɛ̄l mbo̍ sɔ̄lā sāŋgā kōŋ, ndu̍yɛ̍ mbo̍ bīūnu̍ŋ vɛ̍lɛ̄ 
nyɛ᷅ nɛ̄īyāā kōŋ le̍ na̍a̍. Kɛ̄ mi̍ ŋ̄ yīya᷄ŋ māā sāŋgā o̍ sāŋgā o̍ sɔ̍la̍, māā le̍ yɔ̄ŋ ndɔ̄ 
wɔ̍ɔ̍ŋndo̍ o̍ sɔ̍la̍ ndu̍ ni̍, māā Mɛ̄lɛ̄ka̍ tu̍si̍ ndu̍ nyɛ̄ pālāa̍ kōŋ chōo̍ ni̍. 

5Kɛ̍ bōōlɔ᷄ŋnda̍ o̍ sɔ̍la̍ la̍ŋ, le̍ yɔ̄ŋndā nāāla̍ wɔ̍ɔ̍ŋnda̍ŋ o̍ sɔ̍la̍ la̍ŋ ni̍. Lɔ̄ɔ̄ nda̍ lɔ̄ɔ̄ ndu̍ 
wo̍, le̍ dɛ̍nɛ̍ wɔ̍ɔ̍ŋ na̍a̍ ŋ̄ tōsa̍ wo̍ nda̍ lɔ̄ɔ̄ ndu̍ ni̍. Dɛ̍nɛ̍ pa̍lāā o̍ sɔ̍la̍ wo̍, lēni᷄ŋ na̍a̍ ŋ̄ 
sɔ̄la̍ sīōŋgɔ̄ɔ̍ ni̍. Lɔ̄ɔ̄ nda̍ lɔ̄ɔ̄ ndu̍ wo̍, O̍ lɔ̄ɔ̄ kōŋ ni᷄ŋ na̍a̍ ŋ̄ sɔ̄la̍ sīōŋgɔ̄ɔ̍ ni̍. 

6Na̍a̍ kpo̍u̍, mɛ̄ɛ̍ sāa̍ ō lāāsīāŋ nu̍a̍ā yōndōo̍ ni᷄ŋ yɛ̍, le̍nde̍ na̍a̍ ŋ̄ wa̍ ā lāāsīa̍ŋnda̍ 
ni̍. Bā wānā o̍ wānā ndu̍ o̍o̍ ye̍e̍ma̍ le̍ wānɔ᷄ŋndo̍ chōo̍ wo̍ ko̍ni̍ ndu̍ o̍o̍ wa̍ŋnūŋ ni̍. 
Kɛ̍ dɛ̍nɛ̍ pa̍lāā na̍a̍ kpo̍u̍, na̍a̍ ŋ̍ nɔ̍ le̍ sɔ̄lāa̍ le̍ yɔ̄ŋndā nāāla̍ wɔ̍ɔ̍ŋnda̍ŋ ndo̍, mi̍ 
Mɛ̄lɛ̄ka̍ Ya̍a̍wɛ̄ɛ̄ hāndū ndu̍ bu̍ɛ̍īyo̍ ho̍ō chōo̍. 

7Ma̍ tūsī ndu̍ nyɛ̄ pālāa̍ chōo̍, ndu̍yɛ̍ ma̍ tōsā sɔ̄ɔ̍ŋ wɔ̍ɔ̍ŋ ŋ̄ bɔ̄ɔ̍ bɔ̍ɔ̍ a̍ ndu̍. Kɛ̍ ō sūu̍ 
nyɛ᷅ o̍ nyɛ̄ le̍. Mɛ̄ɛ̍ nda̍ wā nu̍a̍ā kɔ̄la̍ŋ a̍ sāa̍ fɔ̍ŋndɔ̍ɔ̍ le̍ ndu̍ dīyɔ̄ɔ̍, kɛ̄lɛ̄ŋgāā mɛ̄ɛ̍ 
nda̍ wā sa̍a̍ yīīŋnde̍ kīlīo̍o̍ ō su̍ū le̍ yɛ̍, le̍nde̍ ko̍ni̍, mbō mēī do̍ŋ, ō sūu̍ nyɛ᷅ o̍ nyɛ̄ 
le̍. 

8Ma̍ bīī ndu̍, ndu̍yɛ̍ ma̍ kīlūl ndu̍ yāmɛ̍i̍ le̍ ndu̍ dīyɔ̄ɔ̍, ma̍ kūā a̍ ndu̍ le̍ mā kɔ̍ di̍ī 
ndu̍. Ma̍ fāŋā yōōmū ndɔ̄ɔ̍ o̍ chi̍e̍ēŋndo̍ chōo̍. Ndu̍yɛ̍ wānā o̍ wānā ndu̍ o̍o̍ bu̍u̍la̍ŋ 
bɛ̍ɛ̍ a̍ pīɔ̍m ndɔ̄ɔ̍ o̍kɔ̄ɔ̄ le̍. Le̍ dɛ̍nɛ̍ wɔ̍ɔ̍ŋ wānāā nīa̍a̍, ma̍ tūsī ndu̍ nyɛ̄ pālāa̍ chōo̍ 
ma̍ dīī ndu̍. 

9Ō tōsa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. Lē pīlɛ̍ bɛ̍ɛ̍ ō dīmi̍ la̍cho̍o̍wā le̍. Ma̍ chɔ̄ ndu̍ mɛ̄ɛ̍ nda̍ 
chɔ̄ wa̍nāā dɛ̍nɛ̍ wɔ̍ɔ̍ŋnda̍ yɛ̍. Ndu̍yɛ̍ ma̍ chɔ̄ ndu̍ o̍ sɛ̄i̍ wānāā sūlāa̍ ni᷄ŋ. 

10Kɛ̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ kɛ̍ɛ̍si̍a̍a̍ ni̍ māā ō nɔ̄ mbō sɔ̄la̍ bōōlūūwo̍, ndu̍yɛ̍ mbō 
bīī mɔ̍nɛ̍i̍ ta̍u̍ ta̍u̍. Le̍ mɛ̄ɛ̍ o̍ yɔ̍ŋgu̍ ndu̍ pi̍la̍ māā sa̍lā le̍ yɔ̄ŋndā wɔ̄ɔ̍ŋndā wāŋnda̍ 
ā tōsa̍ la̍ŋ yɛ̍, 

ō chō vīōūwɔ̄ɔ̄ yōōmū ta̍u̍ ta̍u̍, mbō chē chūāā ndūāā ma̍māa̍. Nyɛ̄ o̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ ye̍e̍ma̍ mbō tōsa̍ŋ, sa̍na̍a̍ a̍ ndu̍ ni̍ŋ o̍ cho̍ tōsa᷄ŋ kpo̍u̍ ni̍. 

11Tē yōōmū ndɔ̄ɔ̍ ō kēēku̍ o̍ sāŋgā bɛ̄ndōo̍ ni᷄ŋ pɛ̍, ō chō hūnɔ̄ɔ̄ vɛ̄lɛ̄ kɔ̄l nāŋɔ̄ɔ̄. 

Ō chō hūnɔ̄ɔ̄ sīnā māā sāŋgā ndɔ̄ɔ̍ ō kūēnu̍ŋ fo̍ndō fu̍u̍ le̍. Bu̍ɛ̍ī ni̍ yɔ̍ŋgu̍ŋ o̍ ya̍ lo̍, 
ndu̍yɛ̍ mi̍ hi̍nī kɔ̄l a̍ ndu̍ wo̍, ō tōsā ni̍ŋ mī wānāā bɔ̄ɔ̍ bɔ̍ɔ̍ a̍ si̍mnu᷄ŋ a̍ kɛ̍ndɛ̄ ya̍ o̍ 
hɔ̄l, fo̍ndōle̍, ndu̍ chu̍ā ni̍ŋ yɔ̍ŋndā ndāla̍ wɔ̍ɔ̍ŋnda̍ŋ kpo̍u̍ ni̍, mbō fāŋa̍ nda̍ la̍ŋ 
chōo̍. 

12Le̍ he̍ī, I̍ cho̍ ndu̍ fo̍ndāa̍ kē wānāā kpāāyāā bɛ̄ndūa̍a̍ tɛ̄ɛ̄ŋ. I̍ cho̍ tōsā mbō 
sīmnu᷄ŋ wa᷅na̍ kpāāyāā, wānāā kpāāyāa̍ tɛ̄ɛ̄ŋ, fo̍ndōle̍, le̍ mɛ̄ɛ̍ o̍ chɛ̍l mbo̍ yɔ̄ŋgū 
yōōmū ndɔ̄ɔ̍, mbo̍ sɔ̄lā pīɔ̍mndo̍ yɛ̍, le̍ mɛ̄ɛ̍ o̍ chɛ̍l ma̍ chūā ndu̍ māā wānā 
wɔ̍ɔ̍ŋndo̍ o̍ pīlɛ̍ o̍ cho̍ ni̍ yɛ̍. Mbo̍ chɛ̄l mbo̍ yɔ̄ŋgū yōōmū ndɔ̄ɔ̍ le̍ yɔ̄ŋndā wɔ̄ɔ̍ŋndā 

wānāā bɔ̄ɔ̍ bɔ̍ɔ̍, ndu̍yɛ̍ mbo̍ nyūnā ya̍ Mɛ̄lɛ̄ka̍, le̍ mī ma̍l wāŋnda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ. 

Āīsa̍yā 54 

A̍ kāālā Mɛl̄ɛk̄a̍ Ya̍a̍wɛɛ̄ ̄o̍ nɔ ̍le̍ Is̍ɔl̄ūɛī̄ yo̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, Chūlu̍sɛ̄lɛ̄m, a̍ wa̍ māwāā mɛ̄ɛ̍ wānā la̍nɔ̍ nɔ̍ chu̍ā o̍ 
chūā le̍ wo̍ ō wā nu̍a̍ā yɛ̍. Mɛ̄ɛ̍ wānā la̍nɔ̍ pūli̍i̍ vīālāā ī nɛ̄i̍ yɔ̍ ka̍ni̍ bɛ̍ɛ̍ le̍ wo̍ ō wā 
nu̍a̍ā yɛ̍, le̍nde̍ ŋ̄ wa̍ ni̍. Kɛ̍, so̍li̍ cho̍ndu̍ŋ kɔ̄l kɛ̄ndɔ᷄ŋ. So̍li̍ cho̍ndo̍ŋ mā dēŋī chōo̍ 
cho̍o̍ a̍ nya̍a̍lo̍o̍, fo̍ndōle̍, ā hīŋ chūāūwa̍ sɔ̄lā ta̍u̍ ta̍u̍ mbō hīōū bɛ̍ɛ̍ wa᷅ŋ lāāndūa̍a̍ 
cho̍ o̍ nɔ̄la̍ŋ nda̍. 

2Chɔ̍ɔ̍lu̍ tɛ̍ndīi̍ nu̍m mālɔ̄ɔ̍ kūmbī. Chɔ̍ɔ̍lu̍ ndu̍ tīmbī mbō kūmbi̍ŋ nyɛ᷅ kɛ̄ndɛ̄ 
kɛ̍ndɛ̄, cha᷅l te̍. Chɔ̍ɔ̍lu̍ yu̍e̍ī tɛ̍ndīi̍ nu̍mnde̍ bɛ̄ndī, ndu̍yɛ̍ mā chɔ̍ɔ̍lu̍ pɛ̍ɛ̍kīi̍ye̍ lūēī 
lɛ̄ŋ nyɛ̄ kɛ̄ndɛ̄ kɛ̍ndɛ̄. 

3Kāni̍ fo̍ndōle̍, ā chō hūnɔ̄ɔ̄ chɔ̄ɔ̄lɔ᷄ŋndo̍ sɔ̄lā, ā chɔ̄ɔ̄lūŋ ni̍ŋ ku̍mbū bā kɛ̄ndɔ̄ɔ̍, 
ndu̍yɛ̍ mā chɔ̍ɔ̍lu̍ŋ ku̍mbū bā mīāllo̍. Chūāūwāā nūmnda̍ ā hūŋ ni̍ŋ mā hu᷄ŋ chu̍ā 
lɛ̄ŋīī chēle̍ŋ, ndu̍yɛ̍, chi̍e̍e̍ŋ ŋ̍ cho̍ mu᷅ŋ hāū pɔ᷅mnda̍ŋ ndo̍ŋ, mā cha᷄l o̍ chi̍e̍e̍ŋ mu̍ŋ 
ni᷄ŋ. 

4Le̍la̍ŋ sīōōŋīī bi̍ī nu̍m te̍, fo̍ndōle̍, a̍ cho̍ lɛ̍ lāsi̍ɔ̍mbu̍ to̍lnɔ᷄ŋ te̍. Bu̍u̍la̍ŋ te̍, fo̍ndōle̍, 
wānā o̍ wānā o̍ tu̍sī lɛ̍ ni̍ŋ nu̍m lāsi̍ɔ̍mbu̍ le̍. Si̍ɔ̍mbu̍la̍ ŋ̄ tūl o̍ chūā lāāndūyɛ̍ī 
nūmnde̍ ni᷄ŋ nda̍ŋ, ā chō hūnɔ̄ɔ̄ pūɛ̄ɛ̄nɔ᷄ŋ a̍ la̍ŋ pɔ̍lī. Bōōndi̍i̍ pɔ̍nɔ̍ nu̍m vī ma̍ lō 
nu̍m pīlɛ̍ kpe̍e̍le̍ ve̍, kɔ̄l tāmbɛ̍i̍ ko̍ma̍l nu̍m a̍ bōōndi̍i̍ ke̍ŋ ndo̍, ā chō pūɛ̄ɛ̄nɔ᷄ŋ a̍ 
ndu̍ pɔ̍lī, a̍ yi̍yāŋ ndɛ̍ bɛ̍ɛ̍ a̍ ndu̍ o̍kɔ̄ɔ̄ le̍. 

5Wāna̍ To̍o̍si̍a̍a̍ nu̍mndo̍ ō chō sīmnɔ᷄ŋ māā pɔ̍nɔ̍ nu̍m. Wānā ko̍ŋ dīōlā ndɔ̄la̍ŋ āā 
Mɛ̄lɛ̄ka̍ Ya̍a̍wɛ̄ɛ̍, nɔ̍ kpāāyāa̍ kpo̍u̍ wo̍. I̍sɔ̄lūɛ̍i̍ya̍ Mɛ̄lɛ̄ka̍ ndā kāsīo̍o̍, ndu̍ cho̍ wānā 
nu̍m pīŋīa̍a̍ ni̍. Ndu̍yɛ̍ ndu̍ cho̍ Mɛ̄lɛ̄ka̍ le̍ chi̍e̍ēŋndo̍ ho̍ō kpo̍u̍ ni̍. 

6A̍ chō māchūāā mɛ̄ɛ̍ wānā la̍nɔ̍ pɔ̍nɔ̍ɔ̍ ō kɛ̄ɛ̄ ho̍ō, mbō wa̍ a̍ kɔ̄l tāmbɛ̍i̍ bɛ̍ndo̍o̍ 
wo̍ ō wā nu̍a̍ā yɛ̍. Mɛ̄ɛ̍ chūā lāāndōo̍ ō sɔ̄lā nu̍a̍ā pɔ̍nɔ̍ɔ̍, kɛ̍ mī pɔ̍nɔ̍ ko̍ŋ ō ma᷄l ndu̍ 
yɛ̍, le̍nde̍ ŋ̄ chō ni̍. Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ nu̍m mīŋgī chūā, mā wa̍ vɛ̄lɛ̄ mīāl ndɔ̄. 

7Mɛ̄lɛ̄ka̍ dīmi̍ āā, “Ya̍ i̍i̍ ma̍l nu̍m le̍ te̍le̍ŋ bi̍ŋgī. Kɛ̍ I̍ cho̍ nu̍m īnyīɛ̍ɛ̍ tūīīnɔ᷄ŋ mī 
mi̍ŋgi̍ nu̍m chūā. 

8Ya̍ i̍i̍ dɔ̍ɔ̍nu᷄ŋ tu̍mbe̍ a̍ nūm ta̍u̍, mi̍ fāŋā hɔ̄lāā nīa̍a̍ o̍ nūmndo̍ le̍ te̍le̍ŋ ti̍ŋ. Kɛ̍ I̍ cho̍ 
nu̍m īnyīɛ̍ɛ̍ tūīīnɔ᷄ŋ, ndu̍yɛ̍ mī ka̍a̍la̍ nu̍m le̍ fɛ̍ɛ̍ŋ a̍ fɛ̍ɛ̍ŋ.” Mɛ̄lɛ̄ka̍ Ya̍a̍wɛ̄ɛ̄, o̍ 
chi̍i̍ndīāā nu̍mndo̍ nyɛ̄ ō dīmi̍ wo̍ ndu̍ cho̍ ko̍ŋ ni̍. 

9“I̍ chu̍a̍ te̍le̍ŋndo̍ ho̍ō mɛ̄ɛ̍ ya̍ I̍ chu̍a̍ te̍le̍ŋ Nu̍u̍wā wo̍ yɛ̍. Mɛ̄ɛ̍ ya̍ I̍ chu̍e̍l Nu̍u̍wa̍ 
būŋgɛ̄i̍ sīndɛ̄ mi̍ me̍na̍ŋ māā fɛ̍ɛ̍ŋ a̍ fɛ̍ɛ̍ŋ I̍ tɛ̍ɛ̍mbūū lɛ̍ chi̍e̍ēŋndo̍ a̍ mɛ̄ŋmā hūna᷄ŋ 
te̍ yɛ̍, le̍nde̍ ya̍ I̍ chu̍e̍l nu̍m būŋgɛ̄i̍ ni̍, māā fɛ̍ɛ̍ŋ a̍ fɛ̍ɛ̍ŋ I̍ do̍o̍nūŋ ndɛ̍ tu̍mbe̍ a̍ nūm 
te̍, kɛ̄lɛ̄ŋgāāle̍ mī tu̍si̍ nu̍m nyɛ̄ pālāa̍ chōo̍ le̍ nyɛ̄ ŋ̄ tōsa̍ wo̍. 

10Pēmbūŋ bɛ̄ndo᷄ŋ a̍ pēmbūŋ pɔ̄mbɔ᷄ŋ mī ŋ̄ hīīlu̍ŋ, ndu̍yɛ̍ mī ŋ̄ fāŋa̍ŋ o̍ fo̍ndāŋndā 
ndāla̍ŋ, kɛ̍ kāālā ya̍ I̍ nɔ̍ le̍ nūm ndo̍, ō fe̍ŋāŋ le̍cho̍o̍ le̍, kāāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ 
o̍ cho̍ ni̍. Kpe̍ma̍ ya̍ I̍ yi̍i̍ a̍ nūm mi̍ chu̍e̍l nu̍m būŋgɛ̄i̍ le̍ nu̍m kɔ̄l nyūlōo̍ kīo̍o̍ wo̍, 
I̍ fe̍ŋāŋ o̍ kpe̍ma̍ ko̍ŋ chōo̍ le̍.” Ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ tu̍i̍i̍nūŋ nu̍m īnyīɛ̍ɛ̍ yo̍, 
nyɛ̄ ya̍ I̍ di̍mi̍ wo̍ cho̍ ko̍ŋ ni̍. 

A̍ mɛɛ̄ ̍Chūlu̍sɛl̄ɛm̄ o̍ wa᷅ niŋ̍ o̍ sīɔd̄īi ̍lāchīo̍o̍ niŋ᷄ yɛ ̍o̍kɔɔ̄ ̄
11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “O̍o̍ Chūlu̍sɛ̄lɛ̄m, chi̍e̍e̍ cho̍ ho̍ō o̍ sa̍ŋgāa̍ ni᷄ŋ ndo̍, 
chi̍e̍e̍ hūēīyīī kpāāyɛ̄ī bɛ̄ndūe̍i̍ ī hi᷄ŋ ho̍ō, ō nɔ̍ wa̍nā o̍ wāna̍ nyɔ̍ɔ̍lu̍ ndu̍ le̍ wo̍, I̍ 
cho̍ nu̍m hūnɔ̄ɔ̄ mīŋgī tāŋgūl a̍ pōūtā ba̍ā kālālā bɛ̄ndūla̍ŋ. Chīyīī ŋ̄ tāŋgūlūŋ ni̍ŋ 
cho̍o̍ ve̍, a̍ pōūtā sāfa̍lūɛ̄lā ba̍ā kālālā bɛ̄ndūla̍ŋ ya̍ I̍ ki̍lā ni̍ŋ ndi̍ ni̍. 

12Chīɛ̄īlā nūmnda̍ vi̍lɛ̄īlā bɛ̄ndūla̍ŋ kpo̍u̍, a̍ pōūtā a̍ka̍tīla̍ ba̍ā kālāla̍ŋ la̍ wa᷅ ni̍ŋ la̍ 
ta̍ŋgūlāā ni̍. O̍ ko̍ŋ kɔ̍ɔ̍lī, sāāsa̍ wa᷅ ni̍ŋ nu̍m ō bālāā wo̍, a̍ pōūtā ŋɛ̄lɛ̄ŋgi̍ ŋɛ̍lɛ̄ŋgi̍la̍ŋ 
wa᷅ ni̍ŋ o̍ ta̍ŋgūlāā ni̍. Sāāsāla̍ nu̍mnda̍ŋ kpo̍u̍, a̍ pōūtā ba̍ā kālālā bɛ̄ndūla̍ŋ la̍ wa᷅ 
ni̍ŋ la̍ ta̍ŋgūlāā ni̍.” 

13“Ndu̍yɛ̍ chūāūwāā nūmnda̍ kpo̍u̍, ya̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ pɛ̍ɛ̍kū ni̍ŋ nda̍ ni̍, 
ndu̍yɛ̍ dɛ̍nɛ̍ kɛ̍ndɛ̍ wa᷅ ni̍ŋ le̍ nda̍ wo̍, ō wā ni̍ŋ o̍ bɔ̍ɔ̍. 

14Sa̍kpōyɛ̍i̍ nūmndo̍ to̍sā ni̍ŋ mā wa̍ wāna̍ dīāllūŋ kālā. Ā wānūŋ ni̍ŋ o̍ bā nūmndo̍ 
chōo̍ yɛ̍lɛ̍kɛ̍lɛ̍ɛ̍, wānāa̍ tu̍sī wa᷅ŋnda̍ nyɛ̄ pālāa̍ chōo̍ wa̍, ā nɔ̍lā ni̍ŋ mā sɔ̄ɔ̄ŋgu̍u̍ 
nu̍m īkɛ̄i̍ le̍. Sɔ̄ɔ̍ŋ to̍sā mī sīōōŋīī bɛ̄ndūe̍i̍ ī bīī wāŋnda̍ wo̍ŋ, ŋ̄ ko̍māl nu̍m ni̍ŋ te̍. 

15I̍ vi᷅m ndɛ̍ ni̍ŋ wa̍nā o̍ wānā le̍ nu̍m chīŋa̍la᷅ŋ a̍ sɔ̍ŋgɔ̄ le̍. Wānā o̍ wāna̍ chi̍ŋa̍la᷅ŋ 
nu̍m a̍ sɔ̍ŋgɔ̍ɔ̍ pɛ̍, yōmɔ̄ɔ̍ ŋ̄ yā ndu̍ ni̍.” 

16“Mī di̍mu̍l nu̍m, ya̍ Mɛ̄lɛ̄ka̍ ya̍ to̍o̍si̍a̍a̍ sūmnda̍ ni̍, a̍ cha᷅l ha̍ā o̍ tōŋgo̍ chɔ̄ū, mā 
fūūlā mā chūāū wo̍lɔ̄ɔ̄lā chɔ̄ūla̍ŋ nda̍. Ya̍ to̍o̍si̍a̍a̍ wānāa̍ tɛ̍ɛ̍mbūū ha̍ā wāŋnda̍ a̍ 
wōlɔ̄ɔ̄lā ndāla̍ chɔ̄ūla̍ŋ nda̍ ni̍. 

17Wōlɔ̄ɔ̄ o̍ wōlɔ̄ɔ̄ chɔ̄ū cho̍ mī wāŋndo̍ chīŋa̍la᷅ŋ nu̍m a̍ ndu̍ mbō nɔ̄la̍ nu̍m yōmɔ̄ɔ̄ 
le̍. Wānā o̍ wāna̍ ki̍ndi̍ le̍ nu̍m sūɛ̍i̍ hōlɔ̄ɔ̍ pɛ̍, bu̍u̍la̍ŋ te̍, ā chō dīōmndā ŋ̄ mūlūl 
ndu̍ la̍ŋ sɔ̄lā. Ya̍ Mɛ̍lɛ̄ka̍ Ya̍a̍wɛ̄ɛ̄, bu̍ɛ̍i̍yāā nīa̍a̍, sɔ̄ɔ̍ŋ kɛ̍ndɛ᷄ŋ ko̍māl nda̍ wo̍ŋ, mu̍ŋ 
cho̍ mu̍ŋ ni̍. Māndāa̍ ya̍ I̍ ma̍ndā nda̍ ni̍, mī to̍sa̍ mā yēm ya̍a̍mɔ̍ɔ̍wa̍a̍ ndāa̍. Ya̍ 
Mɛ̍lɛ̄ka̍ Ya̍a̍wɛ̄ɛ̄, nyɛ̄ ya̍ I̍ di̍mi̍ wo̍ ndu̍ cho̍ ko̍ŋ ni̍.” 

Āīsa̍yā 55 

A̍ mɛɛ̄ ̍Mɛl̄ɛk̄a̍ dīmi ̍le̍ wāŋnda̍ nyīɛɛ̍y̍e̍ tūīīnɔŋ᷄ndo̍ yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānā o̍ wāna̍ cho̍ a̍ bo̍lōlā vēsɛ̍i̍la̍ŋ, lā hu᷄ŋ nāa̍ 
mɛ̄ŋnda̍ŋ mā chō wa̍ mī lā ko᷄l. Nya̍ nɔ̍ nyɛ̍ sɔ̄lāā o̍ bā le̍ wa̍, lā hu᷄ŋ mī lā hu᷄ŋ 
pi̍o̍ndū nyɛ̄ dīa̍a̍ mī lā dē. Lā hu᷄ŋ pi̍o̍ndū mūɛ̄īmā mākīle̍pīi̍ya̍ŋ, a̍ mɛ̄ɛ̄mā nāūwa̍ŋ, 
kɛ̍ lā cho᷄ nyɛ̍ o̍ nyɛ̄ pāāwā le̍. 

2Vɛ᷅ mi̍ lā wā nyɛ̄ nyā sɔ̍lāa̍ pīsīo̍o̍ le̍ nyɛ̍ cho̍ nyɛ̍ dīāā le̍ wo̍ pīōndɔ̄ɔ̍? Vɛ᷅ mi̍ lā wā 
nya̍ pi̍la̍ yɔ̄ɔ̄kpīa̍a̍, le̍ nyɛ᷄ ke᷅ nya̍ tɔ̄nɔ̄ o̍ tɔ̄nɔ̄ le̍ wo̍? Lā ya᷄ŋ ya̍ nīla̍ŋ nyɛ̄ kɛ̄ndɛ̄ 

kɛ̍ndɛ̄, mī lā tūēī nyɛ̄ dīāā kɛ̍ndɔ̄ɔ̍ yēēlā. Nyi̍nāā nyāa̍ ā chō nyɛ̄ dīāā kɛ̄ndɛ̄ kɛ̍ndɔ̄ɔ̍ 
yēēlā tu̍e̍i̍yɔ̄ɔ̄. 

3“Lā ya᷄ŋ ya̍ nīla̍ŋ, ndu̍yɛ̍ mī lā hīŋ nāa̍ ya̍ chu̍a̍. Lā tūe̍i̍ nyɛ᷅ ya̍ I̍ cho̍ nya̍ dīmūllo̍, 
ko̍ŋ to̍sā ni̍, mī lā sɔ̄la̍ yōōmū kpe̍e̍kpe̍i̍yo̍. I̍ cho̍ kpe̍ma̍a̍ yīī a̍ nya̍, o̍ cho̍ wā na̍a̍ 
tɛ̄ɛ̄ŋ na̍a̍ nya̍ le̍ fɛ̍ɛ̍ŋ a̍ fɛ̍ɛ̍ŋ ndo̍. Kāālā kpe̍e̍kpe̍i̍ ya̍ I̍ chu̍e̍l sīndɛ̄ Dēēve̍ būŋgɛ̄i̍ yo̍, 
I̍ cho̍ nya̍ kāālā kōŋ chɔ̄m. 

4Mi̍ lo᷅ o̍ ko̍ŋ mi̍ si̍i̍ŋgūū ndu̍ māsāa̍ lɛ̄ŋnde̍ chōo̍, ndu̍yɛ̍ mi̍ ha̍ndū ndu̍ lɛ̄ŋīī kēŋ 
bōlle̍ŋ. Ndu̍yɛ̍ mi̍ si̍i̍ŋgūū ndu̍ se̍īyo̍ le̍ wāŋnda̍ o̍ lɛ̄ŋnde̍ ni᷄ŋ. 

5Lā vēēlū ni̍ŋ lɛ᷅ŋnde̍, lɛ̄ŋīī nya̍ si̍īni̍āŋ bɛ̍ɛ̍ pa̍a̍ndū nya̍ nda̍ā le̍ ve̍, mī lɛ̄ŋīī kēŋ ī 
hīŋ nāa̍ nya̍ chūā. Lɛ̄ŋīi̍ si̍nā bɛ̍ɛ̍ nya̍ pāāndū le̍ ve̍, ī hūŋ ni̍ŋ a̍ kīlta̍ŋ nāa̍ nya̍ chūā. 
Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, I̍sɔ̄lūɛ̍i̍ya̍, Mɛ̄lɛ̄ka̍ nya̍ kāsīo̍o̍, ya̍ cho̍ tōsā ni̍ mī 
mu᷅ŋ kpo̍u̍ ŋ̍ yɔ̍nu̍ŋ. I̍ cho̍ tōsā mī lā sīmnu᷄ŋ wa̍nāā lēbɛ̄ɛ̄ bɛ̄ndū.” 

6“Le̍la̍ŋ lā mūli̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ wāŋnda̍ I̍sɔ̄lūɛ̄ī, bōōndi̍i̍ nya̍ nɔ̄lā he̍ī 
mī lā sāālu̍ŋ ndu̍ ve̍. Lā pīɛ̍i̍ ndu̍, bōōndi̍i̍ o̍ cho̍ he̍ī nya̍ māchɛ̄lū ve̍. 

7Wānāā dɛ̍nɛ̍ wɔ̍ɔ̍ŋnda̍, ā pɛ̄ŋgi̍ sɔ̍ɔ̍ŋ wɔ̍ɔ̍ŋndo̍ŋ tōsāa̍, ndu̍yɛ̍ mā pɛ̄ŋgi̍ yīya᷄ŋnda̍ 
dɛ̍nɛ̍ wɔ̍ɔ̍ŋnda̍ŋ nɔ̄ɔ̍. Ā mīīŋgu̍ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, ō nɔ̄lā mbō tūīīnu̍ŋ nda̍ 
īnyīɛ̍ɛ̍. Ā hu᷄ŋ nāa̍ Mɛ̄lɛ̄ka̍ nāa̍ chūā, ō nɔ̄lā mbō ma᷄l nda̍ le̍ nyɛ̄ o̍ nyɛ̄ nda̍ tōsa̍.” 

8Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ya̍ Mɛ̍lɛ̄ka̍, yīya᷄ŋnda̍ nīla̍ŋ lā cho̍ māā yīya᷄ŋnda̍ 
nyāla̍ŋ te̍. Ka̍a̍lā nīla̍ŋ, lā cho̍ māā ka̍a̍lā nyāla̍ŋ te̍. 

9Mɛ̄ɛ̍ ha̍la̍a̍ ō chō nu̍a̍ā la̍nda̍ŋ a̍ lɛ̄ŋnde̍ŋ yɛ̍, le̍nde̍ ka̍a̍lā nīla̍ŋ lā chō la̍nda̍ŋ a̍ 
ka̍a̍lā nyāla̍ŋ ni̍, ndu̍yɛ̍ le̍nde̍ ko̍ni̍ yīya᷄ŋnda̍ nīla̍ŋ lā chō la̍nda̍ŋ a̍ yīya᷄ŋnda̍ 
nyāla̍ŋ ni̍.” 

10“Tē pīɔ̍ɔ̍ chɛ̍ŋ cho̍o̍ cho̍o̍ pɛ̍, mbō sīa̍ o̍ chi̍e̍ēŋndo̍ chōo̍, 

ɔ̄ɔ̄ mī mɔ᷄mndo̍ chɛ᷄ŋ cho̍o̍ cho̍o̍ mbō chūchū pɛ̍, pīɔ̄ɔ̄ kōŋ, kɛ̄lɛ̄ŋgāā mɔ᷄m ko̍ŋ, 
mɛ̄ŋmā ndūa̍a̍ŋ, lūɛ̄īyɔ̄ɔ̍ ma̍ lu̍ɛ̍ī lɛ᷅ŋ ni̍, mī mā pɔ̄ɔ̄la̍ lɛ̄ŋnde̍ŋ nyɛ̄ kɛ̄ndɛ̄ kɛ̍ndɛ̄ le̍ 
tɔ̄lɔ̄ɔ̄la̍ŋ. Mī pīɔ̄ɔ̄ kōŋ, kɛ̄lɛ̄ŋgāā mɔ᷄m ko̍ŋ ō tōsa̍ mī tɔ̄lɔ̄ɔ̄la̍ŋ lā na᷄ŋ o̍ chīɔ̍ɔ̍ŋ ni᷄ŋ, 
ndu̍yɛ̍ mī chīɔ̍ɔ̍ŋ ŋ̄ sōli̍ nyɛ̄ dīa̍a̍ ta̍u̍ ta̍u̍. O̍ ko̍ŋ, mī wānāā lāwa̍lla̍ ā sɔ̄la̍ yɛ̄i̍yo̍ŋ 
ta̍u̍ ta̍u̍, ndu̍yɛ̍ mī nyɛ̄ dīa̍a̍ ō wa̍ vɛ̄lɛ̄ ta̍u̍ ta̍u̍.” 

11Mɛ̄ɛ̍ le̍nde̍ ko̍ni̍ i̍ cho̍ a̍ dīōmndā nīla̍ŋ ni̍. Le̍ te̍le̍ŋ o̍ te̍le̍ŋ tē I̍ yɔ̍ŋ nda̍ŋ pɛ̍, lā 
mi̍i̍ŋgū ya̍ o̍ ībūŋ mī lā kɛ̄ɛ̍ nyɛ̄ tōsā le̍. Tōsāa̍ la̍ to̍sā nyɛ᷅ ya̍ I̍ kɛ̍ɛ̍sīāā le̍ tōsāa̍ wo̍ 
ni̍, ndu̍yɛ̍ nyɛ̄ o̍ nyɛ̍ ya̍ I̍ ve᷅m nda̍ŋ le̍ tōsāa̍ pɛ̍, tōsāa̍ la̍ to̍sā ni̍, mī nyɛ̄ o̍ nyɛ̄ kūɛ̄ 
ō kɛ̄ndɛ̄. 

12“Lā fūlā ni̍ŋ na̍a̍ nya̍ chō wa̍ a̍ nya̍a̍lo̍o̍ le̍ mīīŋgōo̍, ndu̍yɛ̍ mā kūɛ̄ a̍ nya̍ yɛ̍lɛ̍kɛ̍lɛ̍ɛ̍ 
o̍ lɛ̄ŋndē nyāle̍ŋ ni᷄ŋ a̍ kɔ̄l nyūlū. Bōōndi̍i̍ nya̍ wā ni̍ŋ mi̍i̍ŋgōo̍ ve̍, pēmbūŋ bɛ̄ndo᷄ŋ, 
a̍ pēmbūŋ pɔ̄mbɔ᷄ŋ, ŋ̄ dūāūnūŋ ni̍ŋ nya̍a̍le̍ nya̍ lāchī, mī ŋ̄ sōli̍ chōndo̍ŋ. O̍ ko̍ŋ 
kɔ̍ɔ̍lī, yɔ̄mnde̍ bɛ̍ɛ̍ mī ī tɛ̄m bāla̍ŋ a̍ nya̍a̍lo̍o̍. 

13Fo̍ndāŋndā yɔ̄ɔ̍ŋ ŋ̄ chīi̍ ni᷅ŋ chūā kpo̍u̍ la̍ŋ, yɔ̄mīī sa̍i̍pu̍lūɛ̄ɛ̄ve̍ ī chō hūnɔ̄ɔ̄ wūlɔ̄ɔ̄ 
o̍ fo̍ndāŋndā lāŋ kpo̍u̍. O̍ ko̍ŋ kɔ̍ɔ̍lī, fo̍ndāŋnda̍ bīl ŋ̄yɔ̄ɔ̍ ō chūa̍ kpo̍u̍ la̍ŋ, mī yɔ̄mīī 
ma̍tɔ̄ɔ̄ve̍ ī hu᷄ŋ wu᷅l lo̍ŋ. Sɔ̄ɔ̍ŋ mu᷅ŋ ŋ̄ chō wā māā tāāmāsi̍ le̍ lōōnɔ᷄ŋndo̍ a̍ nyɛ̄ ya̍ 
Mɛ̍lɛ̄ka̍ Ya̍a̍wɛ̄ɛ̄ I̍ to̍sa̍ wo̍. Ndu̍yɛ̍ tāāmāsi̍o̍o̍ ho̍ō, ō cho̍ ta̍a̍māsi̍ ta̍mbu̍ le̍, ō chō 
wā le̍ fɛ̍ɛ̍ŋ a̍ fɛ̍ɛ̍ŋ.” 

Āīsa̍yā 56 

Lɛŋ̄nde̍ kpo̍u̍ ī chō wā wānāa̍ Mɛl̄ɛk̄a̍a̍ tɛɛ̄ŋ̄ 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā wa̍ sa̍kpō nāa̍ wānā o̍ wānā chu̍a̍, ndu̍yɛ̍ mī lā wa̍ 
sɔ̄ɔ̍ŋ tōnya̍ŋ tōsāa̍, fo̍ndōle̍, bōōndi̍i̍ ya̍ I̍ nɔ̍ le̍ nya̍ chīīndīa̍a̍ ve̍, ī chō su̍ŋ su̍ŋ 
fu̍u̍lūū. Ō bēndu̍ lɛ̍ a̍ ti᷅ŋ te̍, mī wānā o̍ wānā che᷅ mɛ̄ɛ̍ ya̍ I̍ pi̍ŋī ni̍ŋ ŋ̍wāŋndā chīe̍e̍ 
yɛ̍. 

2Wānāa̍ ke᷅ ha̍ā pāa̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ, ā tɛ̍ɛ̍mbūū sāwa̍ ndɔ̄ɔ̍ le̍ wa̍, a̍ chɛ᷅l 
ha̍ā mā wōu̍ lābā o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ te̍ wa̍, wānāā kāŋ ā pɛ̄l tɔ̄nɔ̄ɔ̍.” 

3Wānāā lēkāa̍wa̍a̍ cho̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ tɛ̄ɛ̄ŋ, ma̍ wā ndu̍ sōōlūūwo̍ wa̍, 
ā di̍mī lɛ̄ āā, “Mbɔ̄ Mɛ̄lɛ̄ka̍ Ya̍a̍wɛ̄ɛ̄ o̍ chɛ᷅l ni̍ŋ na̍a̍ mī ŋ̄ wa̍ wānāā ndɔ̄ le̍” le̍. Ndu̍yɛ̍, 
wāŋ pīāāndūāā nda̍ pīāl bo̍o̍sīla̍ŋ nda̍ bɛ̍ɛ̍, ā yi̍ya̍ŋ ndɛ̍ māā, le̍ mɛ̄ɛ̍ nda̍ vīlu̍ 
ŋ̍chu̍a̍ū le̍ yɛ̍, māā Mɛ̄lɛ̄ka̍ ō chɛ᷅l nda̍ mā wa̍ wānāā ndɔ̄ le̍ le̍. 

4Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wānāā nda̍ pīāl bo̍o̍sīla̍ŋ nda̍ o̍kɔ̄ɔ̄ wo̍ cho̍ ho̍ō ni̍. 
Ō dīmi̍ āā, “Tē wāŋnda̍ ha̍ā ā ke̍ pāa̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ pɛ̍, ndu̍yɛ̍ mā tōsa̍ 
nyɛ̍ hi̍nī ya̍ Mɛ̍lɛ̄ka̍ kɔ̄llo̍ wo̍, o̍ ko̍ŋ kɔ̍ɔ̍lī, kpe̍ma̍ ya̍ I̍ yi̍i̍ a̍ wānāā nīa̍a̍ wo̍, mā wa̍ 
o̍ kpe̍ma̍ ko̍ŋ bɛ̄ŋgu̍ pɛ̍, 

5I̍ cho̍ nyɛ̄ sīmī o̍ chīɛ̄ī nūu̍ ni᷄ŋ wa̍nāā nīa̍a̍ tɛ̄ɛ̄ŋ le̍ wāa̍ nyɛ̄ lōōna᷄ŋ a̍ nda̍ o̍kɔ̄ɔ̄ le̍ 
fɛ̍ɛ̍ŋ a̍ fɛ̍ɛ̍ŋ. I̍ cho̍ nda̍ dīōla̍ŋ kē, lā wāŋnda̍ ā wā ni̍ŋ lo̍o̍nɔ᷄ŋndo̍ a̍ nda̍ o̍kɔ̄ɔ̄ le̍ fɛ̍ɛ̍ŋ 
a̍ fɛ̍ɛ̍ŋ nda̍ŋ, mbō hīōū bɛ̍ɛ̍ māā tē nda̍ a̍a̍ ve̍lū chūāūwa̍ pɛ̍. I̍ cho̍ to̍sā le̍ fɛ̍ɛ̍ŋ a̍ 
fɛ̍ɛ̍ŋ, dīōlā ndāla̍ŋ lā nyu᷅m o̍ chi̍e̍ēŋndo̍ chōo̍ le̍.” 

6Wānāa̍ lēkāa̍wa̍, a̍ si̍mnu᷄ŋ ni᷅ŋ ha̍ā wānāā ni̍, ndu̍yɛ̍ ma̍ kāālā ya̍, o̍ ko̍ŋ kɔ̍ɔ̍lī, mā 
sāāŋgīāl la̍, mā kē pa̍a̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ, ndu̍yɛ̍, kpe̍ma̍ ya̍ I̍ yi̍i̍ a̍ wānāā 
nīa̍a̍ wo̍, ma̍ wā sa̍kpō o̍ kpe̍ma̍ ko̍ŋ kɛ̄sīo̍o̍ ni᷄ŋ nda̍, nyɛ̄ ya̍ I̍ di̍mi̍ a̍ nda̍ o̍kɔ̄ɔ̄ wo̍ 
cho̍ ho̍ō ni̍. 

7Wāŋnda̍ ha̍ā, I̍ hu᷅ŋ ni̍ŋ a̍ nda̍ o̍ pēmbīī nīī di̍a̍ndɛ̄i̍ chōo̍, ndu̍yɛ̍ mī to̍sa̍ mā 
dɔ̄ɔ̄nu᷄ŋ nya̍a̍le̍ o̍ chīɛ̄ī nī pi̍ɛ̍i̍yāa̍ ni᷄ŋ. Sa̍lā o̍ sālā lūāmāā wāŋnda̍ ha̍ā ā hu᷄ŋ so̍lī o̍ 
ma̍āŋ nūu̍ chōo̍ pɛ̍, o̍ ko̍ŋ kɔ̍ɔ̍lī, a̍ sa̍lālā chēle̍ŋ nda̍ŋ, bīyɔ̄ɔ̍ ya̍ Mɛ̍lɛ̄ka̍ bīī sa̍lālā 
ndāla̍ŋ ni̍. Wāŋnda̍ ā vēēlū ni̍ŋ chi̍ɛ̍ī nūu̍ āā, “Chīɛ̄ī pīɛ̄īyāa̍ Mɛ̄lɛ̄ka̍a̍ le̍ lēkāa̍ o̍ 
lēkāa̍.” 

8Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, o̍ mi̍ŋgi̍ I̍sɔ̄lūɛ̍i̍ya̍a̍ nda̍ kūɛ̄ o̍ bīyɔ̄ɔ̄ ni᷄ŋ nda̍ 
o̍ lɛ̄ŋndē ndāle̍ŋ ni᷄ŋ ndo̍, ō dīmi̍ āā, “Ō fūla̍ o̍ wānāā nīa̍a̍ ya̍ I̍ mi̍ŋgi̍ o̍ lɛ̄ŋndē 

ndāle̍ŋ ni᷄ŋ nda̍ kɔ̄ɔ̄lī, I̍ cho̍ vɛ̄lɛ̄ wānāā chēle̍ŋ chūūŋgīāā, mī ku̍ɛ̄ a̍ nda̍ mā kɔ̍ wa᷅ 
nda̍ wānāā nīa̍a̍ lātūlu̍.” 

A̍ mɛɛ̄ ̍Mɛl̄ɛk̄a̍ pɛɛ̄s̄a̍ wāŋ bɛn̄dūa̍a̍ Is̍ɔl̄ūɛī̄ yɛ ̍o̍kɔɔ̄ ̄
9Nya̍ vīsīa̍a̍ cho̍ yōndōla̍ŋ ni᷄ŋ a̍ o̍ būndɛ̍la̍ŋ ni᷄ŋ nda̍ kpo̍u̍, lā hu᷄ŋ. Lā chūūŋgi̍āŋ 
kpo̍u̍, mī lā hu᷄ŋ di̍ō nyɛ̄ dīa̍a̍. 

10I̍sɔ̄lūɛ̍i̍ya̍, wānāā ndāā bɛ̍ndūa̍a̍ nɔ̍ mā wa̍ nda̍ hɔ̄lte̍ŋ chōo̍ wa̍ kpo̍u̍, ā sūma̍. 
Nda̍ kpo̍u̍ ā nɔ̍ lɛ̍ kɔ̄l kālu̍ o̍ kɔ̄l kālu̍ le̍. Nda̍ kpo̍u̍ ā yɔ̄nu̍ŋ mɛ̄ɛ̍ wāŋndo̍ ō nɔ̄ nu̍a̍ā 
tūŋnda̍ o̍ bā le̍ mɛ̄ŋgɛ̄lāa̍, kɛ̍ tūŋāā kāŋ ā bu̍sū le̍ yɛ̍. Le̍ te̍le̍ŋ o̍ te̍le̍ŋ ā chōnu᷄ŋ o̍ 
lūa̍a̍ŋ, mā sɔ̄l lɔ̍mā ndā, kāni̍ lūa̍a̍ŋ nda̍ kāāla̍ ta̍u̍ ni̍. 

11Ndu̍yɛ̍ mɛ̄ɛ̍ tūŋāā fo̍fo̍la̍a̍ bɛ̍ndūa̍a̍ ā wā nu̍a̍ā, mɛ̄ɛ̍ o̍ mɛ̄ɛ̍ nda̍ dīo̍ nyɛ̍ dīa̍a̍ ā pi᷅m 
te̍ yɛ̍, le̍nde̍ nda̍ chō ni̍. Ā chō māchūāā mɛ̄ɛ̍ wānāā māndāā lāsāa̍ a̍ si̍nā ha̍ā nyɛ̄ 
o̍ nyɛ̄ a̍ wa̍li̍ ma̍ndāā lāsāā o̍kɔ̄ɔ̄ le̍ wa̍ ā chō yɛ̍. Nda̍ kpo̍u̍, bā wānā o̍ wānā o̍ 
ye̍e̍ma̍ le̍ kɔ᷄ŋnda̍ŋ ndo̍ ko̍ni̍ o̍ ku̍a̍ŋnūŋ ni̍. Le̍ dɛ̍nɛ̍ nda̍ kɛ̍ndɔ̄ɔ̍ ko̍ni̍ nda̍ lāndu̍ŋ 
kɔ̍l ni̍. 

12Ā bīī pɛ̍ ā dīmu̍la᷅ŋ āā, “Lā hu᷄ŋ ŋ̄ kōlnu᷅ŋ mūɛ̄īmā nāā ma̍ mākīle̍pīi̍. Ŋ̄ kōlnu᷅ŋ 
mā nɛ̄īyāā mā kɛ̄ndɛ̄ kɛ̍ndīa̍ŋ. Sīɔ̄dīi̍ bɛ̍ɛ̍, nu̍a̍ā ko̍ni̍ nyɛ̄ o̍ nyɛ̄ ō wā ni̍ŋ ni̍, 
kɛ̄lɛ̄ŋgāā sīɔ̄dīi̍ bɛ̍ɛ̍ nyɔ̄ɔ̍ hīāū ni̍ŋ na̍ŋɔ̄ɔ̄ a̍ hāū.” 

Āīsa̍yā 57 

A̍ mɛɛ̄ ̍wāna̍ su̍a̍ā le̍ Mɛl̄ɛk̄a̍ wo̍ ō pɛɛ̄s̄a̍ wāŋnda̍ Is̍ɔl̄ūɛī̄ le̍ nyɛm̄ chēle̍ŋndo̍ŋ sōōlūūwo̍ yɛ ̍
o̍kɔɔ̄ ̄

1Wānāā kɛ̄ndīa̍a̍ mā vīŋnu᷄ŋ, kɛ̍ wānā o̍ wānā yi̍yāŋ bɛ̍ɛ̍ a̍ ndi̍ o̍kɔ̄ɔ̄ le̍. Wānāa̍ 
yɔ̍ŋgūŋ nu̍a̍ā o̍ Mɛ̄lɛ̄ka̍ lo̍ a̍ kɔ̄ltā ndāla̍ŋ kpo̍u̍ wa̍, mā vīŋnu᷄ŋ, ndu̍yɛ̍ wānā o̍ wānā 
si̍nā nyɛ᷅ yɔ̍nūŋ ko̍ŋ ndo̍ pɛ̄ŋgu̍ le̍. Kɛ̍ le̍ sa̍bū wānāā kɛ̄ndīa̍a̍ ā wu̍ le̍nde̍ wo̍ cho̍ 
ni̍, māā le̍ yɔ̄ŋi̍ dɛ̍nɛ̍ pa̍lāa̍ o̍ wa᷅ hu̍nɔ̄ɔ̍ le̍ nda̍ wo̍ ō kōma̍l nda̍. 

2Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, tē ā vī pɛ̍, ā kūɛ̄ o̍ kɔ̄l nyūlōo̍ ni᷄ŋ, ā lūɛ̄ī o̍ 
pɛ̄ŋgīo̍o̍ ni᷄ŋ. 

3Kɛ̍ nya̍ ki̍nɛ̍i̍, nya̍ chūāūwāā wānāā vīāmāā lāyāwāa̍ ha̍ā, nya̍ fu̍la̍ ha̍ā o̍ pūlāle̍ 
wānāā sūūndɛ̍i̍ya̍ chōo̍ wa̍, a̍ ke̍ī ti̍ɔ̍mɔ̄ɔ̍ le̍ nyɛ̄ sɔ̄lāa̍ wa̍, lā hu̍ŋ mī ki̍lu̍l nya̍ yāmɛ̍i̍. 

4Ō nɛ̄ɛ̍nɛ̍ nya̍ chō yɛ̄ māmɔ̄ɔ̍? Ō nɛ̄ɛ̍nɛ̍ nya̍ chō yɛ̄ sōndōo̍ kānyāllo̍, ndu̍yɛ̍ mī lā 
sōlūl ndu̍ dīɔ̄ɔ̄mūle̍ŋ? Nya̍ kpo̍u̍ wānāa̍ si̍mu̍l ya̍ Mɛ̄lɛ̄ka̍ wa̍ nya̍ chō ni̍. O̍ pūlāle̍ 
wānāā lāchōōwāa̍ chōo̍ nya̍ fu̍la̍ ni̍. 

5O̍ yɔ̄mīī pūīyɛ̄i̍ bɛ̄ŋgu̍, nāa̍ nya̍ sōōlūū mɛ̄lɛ̄ka̍a̍ nyāa̍ wa̍, lo̍ŋ nya̍ kūā su̍u̍ndīāāla̍ŋ 
o̍ mɛ̄lɛ̄ka̍ā nyāa̍ sōōlūūwo̍ ni᷄ŋ ni̍. Chūāūwāā nyāa̍ nya̍ vēlū wa̍, o̍ kpōlōŋ 
kpo̍lo̍ŋnda̍ŋ ni᷄ŋ, ndu̍yɛ̍ a̍ o̍ pōūtā fe̍ke̍fe̍ke̍la̍ŋ bɛ̄ŋgu̍, lo̍ŋ nya̍ kūā nda̍ sa̍lāla̍ŋ 
sōlīo̍o̍ ni̍. 

6Pōūtā kpɔ̄lɔ̄kɛ̍i̍la̍ nya̍ chɔ̄ɔ̄vi̍a̍a̍ o̍ kpōlōŋ kpo̍lo̍ŋnda̍ŋ ni᷄ŋ nda̍ŋ, la̍ŋ nya̍ sīīŋgūū 
mɛ̄lɛ̄ka̍ā nyā ni̍. La̍ŋ nya̍ sōōlūū ni̍, ndu̍yɛ̍ mī lā tālā mu̍ɛ̍īmā mākīle̍pīi̍ya̍ŋ o̍ la̍ŋ 

māā lāsa̍lā, o̍ ko̍ŋ kɔ̍ɔ̍lī, mī lā yāā tɔ̍lɔ̄ɔ̄lā nyāla̍ŋ ndo̍ŋ māā lākē. Lā nɔ̄ o̍ kɔ̄l, ya̍ 
Mɛ̄lɛ̄ka̍ I̍ hi̍ni̍ kɔ̄l a̍ ŋ̄ nya̍ chō mu᷅ŋ tōsāa̍ kpo̍u̍ wo̍ŋ? 

7O̍ pēmbūŋ vīlɛ̄ŋ bɛ̄ndo᷄ŋ chōo̍, nāa̍ nya̍ kūā sa̍lāla̍ŋ sōlīo̍o̍ wa̍, mi̍ lā lō o̍ ko̍ŋ, mi̍ 
lā tīū kpēlēla̍ŋ ndo̍ŋ kpo̍u̍, le̍ kēīyo̍ sūūndīāāla̍ŋ ndo̍ŋ. 

8O̍ chīɛ̄īlā nyāla̍ lɔ̍lāāla̍ŋ ni᷄ŋ bɛ̍ɛ̍ kpo̍u̍, lā nɔ̄ nyɛ̄m nya̍ sōōlūū māā mɛ̄lɛ̄ka̍ā nyā 
wo̍ŋ o̍ dīōla̍ŋ kɔ̄ɔ̄lī, ndu̍yɛ̍ a̍ o̍ kēe̍do᷄ŋ chōo̍, yɔ̄ŋi̍ nya̍ sōōlu̍u̍ ya̍. Mi̍ lā lō o̍ ko̍ŋ mi̍ 
lā kɛ̄ɛ̄ ya̍, mi̍ lā sōōlu᷄ŋ nyɛ᷅la̍ŋ lēkɔ̄ɔ̍, mī lā kūā hi̍ni̍la̍ŋ nya̍ sa̍ma̍a̍ nyāa̍ o̍ kpēlēla̍ 
nyāla̍ bɛ̍ndūla̍ŋ chōo̍, sa̍ma̍a̍ nyāa̍ nya̍ pāāwā le̍ lūa̍a̍ŋ a̍ nda̍ wa̍. Lo̍ŋ nya̍ kūā 
ye̍e̍ma̍ŋ nyāa̍ŋ sōlī ni̍. 

9Tē lā wa̍ kɔ̄la̍ŋ mɛ̄lɛ̄ka̍ nyāa̍ Mo̍lɛ̍ki̍ sōōlūūwo̍ pɛ̍, la̍ kūɛ̄ a̍ chūɛ̄īmā ɔ̄li̍fīi̍ya̍ŋ, 
ndu̍yɛ̍ a̍ chūɛ̄īmā chūŋ kɛ̄ndɛ̄ kɛ̍ndīa̍ŋ le̍ ndu̍ kīo̍o̍, māā lākē. Mi̍ lā vīām ki̍i̍la̍a̍ 
nyāa̍ o̍ lɛ̄ŋīī lēvīlle̍ ni᷄ŋ pɔ̍, le̍ nya̍ kɔ̄la̍ŋ mɛ̄lɛ̄ka̍a̍ sɛ̄nɛ̄īya̍ nūūvīāllo̍. Chi̍e̍e̍ pīɔ̍m bɛ̍ɛ̍ 
mi̍ lā vīām ki̍i̍la̍a̍ lo̍ŋ di̍, le̍ nda̍ nūūvīa̍a̍. 

10Mi̍ lā yɔ̄kpā yɔ̄kpāa̍ pīla̍ o̍ sɔ̄ɔ̍ŋ nya̍ wa̍ mu᷅ŋ tōsāa̍ wo̍ŋ ni᷄ŋ. Kɛ̍ a̍ yɔ̄kpā kōŋ kpo̍u̍, 
lā chɛ᷄l mī lā fāŋa̍ŋ sɔ̍ɔ̍ŋ mu̍ŋ kɔ̄ɔ̄lī le̍. Mi̍ lā chɔ̄ɔ̄lū bɛ̍ɛ̍ yo̍o̍mūmā sɛ̄nɛ̄īya̍ŋ sɔ̄lā le̍ 
hīōūwɔ̄ɔ̍ lāchī a̍ mu̍ŋ tōsāa̍. Lā chɛ᷄l mī lā ma᷄l mu̍ŋ tōsāa̍ le̍. 

11Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Le̍ nɛ̄ɛ̍nɛ̍ nya̍ yɔ᷄ŋ yɛ̄ sīōōŋnde̍, mi̍ lā dīmūl la̍ chōōla̍ŋ? 
Mi̍ lā pūɛ̄ɛ̄nu᷄ŋ a̍ ya̍ pɔ̍lī, kɔ̄l bɛ̍ɛ̍ o̍ de᷅l nya̍ o̍ ya̍lo̍, mī lā yīya̍ŋ a̍ ya̍ o̍kɔ̄ɔ̄ le̍. Bāā le̍ 
mɛ̄ɛ̍ ya̍ I̍ me̍e̍nu̍ŋ nya̍ le̍ te̍le̍ŋ vi̍lɛ̄ī, I̍ su̍ū nyɛ᷅ o̍ nyɛ̄ le̍ yɛ̍, nyɛ̄ kōŋ nya̍ nɔ̄ lɛ̍ īsīōōŋ 
le̍ ya̍ le̍ ni̍? 

12Sɔ̄ɔ̍ŋ nyāa̍ŋ kɛ̍ndɛ̄ŋ nya̍ chō mu᷅ŋ chōo̍ wo̍ŋ, ndu̍yɛ̍ a̍ nyɛ̄ o̍ nyɛ̄ nya̍ chō tōsāa̍, I̍ 
cho̍ hūnɔ̄ɔ̄ nyɛ̄ o̍ nyɛ̄ chɔ̄ɔ̄mūū kpe̍nde̍ke̍le̍ mī wānā o̍ wānā che᷅. Ndu̍yɛ̍, mālā o̍ 
māla̍ lā nɔ̍lā mī lā sɔ̄la̍ o̍ sɔ̄ɔ̍ŋ mu᷅ŋ ni᷄ŋ te̍. 

13Tē dɛ̍nɛ̍ pa̍lāa̍ ō kōma̍l nya̍ pɛ̍, lā cha᷄ŋ ndɔ̍ o̍ mɛ̄lɛ̄ka̍ā nyāa̍ nya̍ chūūŋgi̍a̍a̍ ka̍ŋ 
nda̍ lo̍, le̍ mā chīīndi̍a̍a̍ nya̍, tē ā nɔ̄lā mā chīīndi̍a̍a̍ nya̍ pɛ̍. Mɛ̄lɛ̄ka̍a̍ nyāā ka̍ŋ, nyɛ̄ 
fo̍ndō fu̍u̍ nda̍ chō ni̍, hūēīyīī tāa̍ni̍i̍ bɛ̍ɛ̄ i̍ hɔ̍ŋ pɛ̍, ī nɔ̄lā mī ī hīōū a̍ nda̍. Kɛ̍ wānāa̍ 
dɔ̍ū tīīnda᷄ŋ ndāa̍ o̍ ya̍ Mɛ̄lɛ̄ka̍ ni᷄ŋ nda̍ ki̍nɛ̍i̍, nda̍ cho̍ lɛ̄ŋnde̍ŋ nde᷅ŋ nɔ̍ ni̍. Nda̍ nɔ᷅ 
ni̍ŋ pe̍mbīī nīī kāsīe̍i̍ ni̍.” 

Būŋgɛī̄ Mɛl̄ɛk̄a̍ chūe̍l wānāā ndūa̍a̍ le̍ nda̍ mālāa̍ ndu̍yɛ ̍mbō sīŋgi ̍nda̍ ve̍ 
14Mɛ̄lɛ̄ka̍ dīmūl ni̍ŋ wa᷅ŋnda̍ āā, “Lā tōōsi̍a̍a̍ nɛ̍īyo̍, lā tōōsi̍a̍a̍ ndu̍, ndu̍yɛ̍ mī lā 
bɛ̄ɛ̄ndi̍a̍a̍ ndu̍ nyɛ̄ kɛ̄ndɛ̄ kɛ̍ndɛ̄, le̍ wānāā nīa̍a̍ mā mīīŋgu̍. Lā fa̍a̍ŋi̍a̍a̍ nyɛ᷅ o̍ nyɛ̍ 
cho̍ kpɔ̍kɔ̍si̍ nda̍ lāchī.” 

15Mɛ̄lɛ̄ka̍ nāa̍ kāsīo̍o̍, o̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mbo̍ wā chōo̍ cho̍o̍ pɔ̍ wo̍, 
nyɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “I̍ cho̍ o̍ fo̍ndā ni̍ cho̍ chōo̍ cho̍o̍ pɔ̍, ndu̍yɛ̍ 
mbo̍ wā fo̍ndāŋ kāsīo̍o̍ wo̍, kɛ̍ wānāa̍ nɔ̍ ha̍ā nyīɛ̍ɛ̍ye̍ le̍ nyɛ̄ nda̍ tōsa̍ wo̍, ndu̍yɛ̍ 
ma̍ wā wānāā tūsīa̍ŋ to̍o̍lō wa̍, I̍ cho̍ a̍ nda̍ lātūlu̍. Wānāa̍ tu̍si̍ nda̍ pi̍la̍ tōōlō wa̍, 
yōōmūa̍ŋ ya̍ I̍ lu̍e̍ī nda̍ ni̍, ndu̍yɛ̍ wānāa̍ cho̍ a̍ nyīɛ̍ɛ̍ye̍ le̍ nyɛ̄ nda̍ tōsa̍ wo̍ wa̍, mī 
nyɔ̍ɔ̍lu̍ nda̍ kɔ̄lta̍ŋ. 

16I̍ lo᷅ ni̍ŋ sɔ̍ɔ̍ŋ wɔ̄ɔ̍ŋ wāŋnda̍ ha̍ā ā tōsā wo̍ŋ chɔ̄mndo̍ nda̍ chōo̍ le̍ fɛ̍ɛ̍ŋ a̍ fɛ̍ɛ̍ŋ te̍, 
kɛ̄lɛ̄ŋgāāle̍, mī wa̍ tu̍mbo̍o̍ dɔ̄ɔ̄nɔ᷄ŋndo̍ a̍ nda̍ le̍ te̍le̍ŋ o̍ te̍le̍ŋ, kāni̍ fo̍ndōle̍, ya̍ 
to̍o̍si̍a̍a̍ wāna̍ chi̍o̍o̍ ni̍, mi̍ du̍a̍ū ndu̍ yōōmōo̍ o̍ mīli̍ŋ. 

17Le̍ hɔ̄ltē ndāle̍ dɛ̍nɛ̍ wɔ̍ɔ̍ŋndē bɛ̍ndūle̍ŋ, ya̍ Mɛ̄lɛ̄ka̍ ya̍ i̍i̍ dɔ̍ɔ̍nu᷄ŋ tu̍mbe̍ a̍ nda̍ ni̍. 
Nyɛ̄ ko̍ŋ to̍sa̍ ni̍ mi̍ tu̍si̍ nda̍ nyɛ̄ pālāa̍ chōo̍, ndu̍yɛ̍ mi̍ vi᷅ŋ nda̍ hɔ̄lāā nīa̍a̍. Kɛ̍ a̍ 
ko̍ŋ kpo̍u̍, ā māŋga̍la̍ŋ te̍, ma̍ hīāū lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍. 

18“Nyɛ̄ o̍ nyɛ̄ nda̍ tōsa̍ kpo̍u̍ I̍ che᷅, kɛ̍ I̍ cho̍ nda̍ sīŋgī. I̍ cho̍ nda̍ wā nɛ̄īyo̍ chɔ̄mndo̍, 
nɛ̄i̍ nda̍ wā cho̍o̍ wo̍, ndu̍yɛ̍ mī nyɔ̍ɔ̍lu̍ nda̍ kɔ̄lta̍ŋ, nda̍ ni̍, a̍ wānāa̍ cho̍ cha᷄ŋnda̍ŋ 
le̍ nda̍ wa̍. 

19Kɔ̄l nyūlōo̍ hīŋ, kɔ̄l nyūlōo̍ hīŋ le̍ wāŋnda̍ kpo̍u̍, a̍ cho̍ māchɛ̄lū wa̍ ni̍, a̍ a̍ cho̍ 
la̍nda̍ŋ la̍nda̍ŋ nda̍, ndu̍yɛ̍ I̍ cho̍ nda̍ sīŋgī. Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ 
ko̍ŋ ni̍. 

20Kɛ̍ wānāā dɛ̍nɛ̍ wɔ̍ɔ̍ŋnda̍ nda̍ nda̍, ā chō māchūāā mɛ̄ɛ̍ pēe̍ mɛ̄ŋmā īhɛ᷄llo̍ wā 
nu̍a̍ā, hīīlɔ᷄ŋndo̍ īyōkpa᷄ŋ yo̍kpa᷄ŋnde̍ ō si᷅m yi̍li̍ le̍ yɛ̍, ō mɛ̄ŋmā ndūa̍a̍ŋ mā wā ho̍ō 
kāālīa̍ŋndo̍ a̍ bīllo̍, ndu̍yɛ̍ a̍ lōōlīo̍o̍ lātūlu̍ wo̍. 

21Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, ā sɔ̍lā kɔ᷅l nyūlū o̍ kɔ̄l nyūlū le̍.” Nyɛ̄ Mɛ̄lɛ̄ka̍ dīmi̍ 
wo̍ cho̍ ko̍ŋ ni̍. 

Āīsa̍yā 58 

A̍ su᷅m tōnya̍a̍ o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmī āā, “Yo̍nda̍ cho̍o̍ cho̍o̍ a̍ kpāāyā nu̍mndo̍ 
kpo̍u̍. Yo̍nda̍ mī dīōm nūmndo̍ kūɛ̄ mɛ̄ɛ̍ nda̍ hɔ̄ŋ nu̍a̍ā pūtɛ̍nɛ̍i̍yo̍ yɛ̍. Di̍mu̍l yu̍ŋgu̍ 
Che̍kɔ̍pū wo̍ a̍ yɔ̄ŋndā ndāla̍ wɔ̍ɔ̍ŋnda̍ŋ o̍kɔ̄ɔ̄, nda̍ yɔ̍nūŋ ni̍ māā wānāā nīa̍a̍ 
I̍sɔ̄lūɛ̄ī. 

2Wāŋnda̍ ha̍ā, lēpāa̍ o̍ lēpāa̍ ā chō ya̍ sōōlūūwo̍. Ā chō chɔ̄mndo̍ māā ā nɔ̄ yēēmɛ̍i̍ 
kpe̍e̍kpe̍i̍ le̍ mā tōl nɛ̄i̍ nūu̍ kɔ̄ɔ̄lī, ndu̍yɛ̍ mā chūa̍ sāwāla̍ nīla̍ŋ. Ā chō chɔ̄mndo̍ o̍ 
lāhɔ̄l māā ā chō kāa̍le̍ to̍sā sɔ̍ɔ̍ŋ sa̍kpō Mɛ̄lɛ̄ka̍ o̍ hɔ̍l, māā ā cho̍ bɛ̍ɛ̍ wa̍nāa̍ kɛ̍ɛ̍ le̍ 
sāwāla̍ ya̍ Mɛ̄lɛ̄ka̍ ndāa̍ chūā le̍. Ā chō ya̍ Mɛ̄lɛ̄ka̍ nyūnāa̍ le̍ mī kīlu̍l nda̍ yāma᷅ŋ 
kɛ̄ndɔ᷄ŋ, ndu̍yɛ̍ ma̍ wā chɔ̄mndo̍ o̍ lāhɔ̄l māā ā nɔ̄ yēēmɛ̍i̍ kpe̍e̍kpe̍i̍ le̍ mī ya̍ Mɛ̍lɛ̄ka̍ 
wa̍ a̍ nda̍ kpɛ̍ɛ̍lūŋ.” 

3Ā chō ya̍ nyūnāa̍ āā, “Vɛ᷅ mi̍ ŋ̄ bīī su᷅mndo̍ le̍ nu̍m dīōmndo̍ nyūnāa̍, a̍ to̍fa̍ na̍a̍ 
bɛ̍ɛ̍ le̍? Vɛ᷅ mi̍ ŋ̄ tūsī na̍a̍ pi̍la̍ tōōlō o̍ nūmndo̍, a̍ sa̍a̍la̍ŋ na̍a̍ kpo̍sōŋ te̍?” Kɛ̍ nyɛ̄ ya̍ 
Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Su᷅mndā nyāla̍ nya̍ chō bīyɔ̄ɔ̍ la̍ŋ, ō cho̍ le̍ ya̍ 
le̍ nya̍ chō la̍ŋ bīyɔ̄ɔ̍ le̍. Pāa̍le̍ nya̍ bīī su᷅mndo̍ le̍ŋ bɛ̍ɛ̍, le̍ dɛ̍nɛ̍ nyā kɛ̍ndɔ̄ɔ̍ ko̍ni̍, 
ndu̍yɛ̍, wānāa̍ cho̍ nya̍ wa̍lta̍ŋ o̍ lābā wa̍, mī lā tūsī nda̍ nyɛ̄ pālāa̍ chōo̍. 

4Su᷅m nyāa̍, mɛ̄ɛ̄lu̍la̍ŋ a̍ sɛ̄ɛ̄ŋgi̍āŋ nda̍ŋ, ndu̍yɛ̍ a̍ sɔ̍ŋgɔ̄la̍ŋ, mī lā sāāna᷅ŋ a̍ lābā mī 
lā de᷄l ki̍līŋ. Lā nɔ̄ o̍ kɔ̄l tē lā wa̍ su᷅mndā wāā le̍nde̍ bīyɔ̄ɔ̍ pɛ̍, ya̍ Mɛ̄lɛ̄ka̍ tūēī pīɛ̄īlē 
nyāle̍ŋ nāa̍ ya̍ cho̍ o̍ fo̍ndā nūu̍ chōo̍ cho̍o̍ wa̍? Sāko̍. 

5Lā nɔ̄ o̍ kɔ̄l māā tē lā tūsi̍ŋ tu̍si᷄ŋ kɔ̍l chōo̍ wa̍ā le̍nde̍ pɛ̍, o̍ su᷅mndo̍ bīyɔ̄ɔ̍ ni᷄ŋ, māā 
su᷅m wāā le̍nde̍ ya̍ Mɛ̍lɛ̄ka̍ yēēma̍ ni̍? Tē lā cha᷄l pɛ̍ mī lā tūndu᷄ŋ bo᷅lle̍ o̍ lābɛ̄ŋgu̍ 
ni̍ŋ a̍ mɔ̍nɛ̍i̍ bɛ̍ndūe̍i̍, mī lā wōōnu̍ŋ nyɛ̍lā lābɛ̍kīla̍ŋ, ndu̍yɛ̍ mī lā hīni̍ o̍ pūlta̍ŋ ni᷄ŋ, 
le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍, mɛ̄ɛ̍ ko̍ŋ cho̍ su᷅m tōnya̍a̍ ni̍? Su᷅m wāā le̍nde̍ 
ya̍ Mɛ̍lɛ̄ka̍ Ya̍a̍wɛ̄ɛ̄ hi̍nī kɔ᷅l ni̍? Ō cho̍ su᷅m wāā le̍nde̍ le̍. 

6Su᷅m ya̍ Mɛ̍lɛ̄ka̍ chūa̍ māā su᷅m tōnya̍a̍ wo̍ cho̍ ho̍ō ni̍. Wānāā nya̍ chō yīīyo̍ o̍ 
ka̍fāla̍ŋ chōo̍ wa̍, lā tīīmbu̍u̍ nda̍, ndu̍yɛ̍ mī lā ma᷄l nda̍ mā kūɛ̄nu᷄ŋ. O̍ ko̍ŋ kɔ̍ɔ̍lī, 
wānāa̍ cho̍ nya̍ o̍ lābā mi̍ lā wā nda̍ nyɛ̄ kīndīlāa̍ hāndɔ̄ɔ̍ chōo̍ wa̍, mī lā fāŋa̍ nda̍ 
ndu̍ chōo̍, ndu̍yɛ̍ mī lā ma᷄l nda̍ mā kūɛ̄nu᷄ŋ. 

7O̍ ko̍ŋ kɔ̍ɔ̍lī, tē lā chē wāŋndo̍ a̍ yīa̍a̍ŋ pɛ̍, lā ke̍ ndu̍ nyɛ̄ dīa̍a̍. Tē lā chē wānā 
ta̍mbɛ̍i̍yo̍ pɛ̍, o̍ nɔ̍ fo̍ndā lɔ̄lāā le̍ wo̍, lā ke̍ ndu̍ nāa̍ lɔ̍lāa̍. Tē lā chē wāŋndo̍ a̍ fɛ̍li̍o̍o̍ 
pɛ̍, lā ke̍ ndu̍ nyɛ̄ chūɛ̄ɛ̄na᷄ŋndo̍, ndu̍yɛ̍ tē lā chē wānāya᷅ŋ nyāa̍ŋ a̍ bālā ha̍vɛ̍i̍la̍ŋ 
pɛ̍, la̍ māla̍ nda̍. 

8Tē lā tōsa̍ mu᷅ŋ pɛ̍, nyɛ̄ nī wa̍wo̍ŋndo̍ ō dīāndū ni̍ŋ nya̍ chōo̍ mɛ̄ɛ̍ yɛ̄ŋndē īdīi̍le̍ŋ 
lē dīāndū nu̍a̍ā yɛ̍, ndu̍yɛ̍ o̍ ko̍ŋ kɔ̍ɔ̍lī, bōōlɔ᷄ŋnda̍ cho̍ nya̍ la̍ŋ, mī ī si̍ŋgi̍ la̍ŋ chɔ̍chɔ̍. 
Bā o̍ bā nya̍ wa̍ kɔ̄la̍ŋ pɛ̍, ya̍ Mɛ̍lɛ̄ka̍ nyāa̍, ya̍ si᷅m ni̍ŋ nya̍ lāchī ni̍ mī ku̍ɛ̄ a̍ nya̍, 
ndu̍yɛ̍, mī nāŋɔ̄ɔ̄ ni̍ chɔ᷅m māā ya̍ Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ lātūlu̍ wo̍ ō si᷄m nya̍ a̍ 
mākɔ̄ɔ̄, le̍ nya̍ māndāa̍. 

9A̍ te̍le̍ŋ ko̍ŋ, lā nɔ̄lā ni̍ŋ mī lā pīɛ̍i̍ ya̍ Mɛ̍lɛ̄ka̍ Ya̍a̍wɛ̄ɛ̄, ndu̍yɛ̍ mī mu̍li̍ nya̍ dīōm. O̍ 
ko̍ŋ kɔ̍ɔ̍lī, mī lā kōŋu̍l nāa̍ ya̍ chu̍a̍ le̍ mālāa̍, ndu̍yɛ̍ mī tu̍e̍ī nya̍ dīōm. Tē lā pɛ̄ŋgi̍ 
wāŋnda̍ nyɛ̄ kīndīlāa̍ hāndɔ̄ɔ̍ chōo̍ pɛ̍, o̍ ko̍ŋ kɔ̍ɔ̍lī, mī lā pɛ̄ŋgi̍ wāŋnda̍ dīōmndā 
wɔ̄ɔ̍ŋnda̍ŋ dīmūllo̍, a̍ nda̍ sōo̍ŋ yūlūllo̍, 

10o̍ ko̍ŋ kɔ̍ɔ̍lī, mī lā chē wāŋnda̍ a̍ yīa̍a̍ŋ mī lā ke̍ nda̍ nyɛ̄ ndīa̍a̍, ndu̍yɛ̍ wānāa̍ cho̍ 
o̍ nyɛ̄ pālāa̍ ni᷄ŋ nda̍, mī lā māla̍ nda̍ o̍ bālā ndāla̍ ha̍vɛ̍i̍la̍ŋ ni᷄ŋ pɛ̍, nyɛ̄ wa̍wo̍ŋndo̍ 
chō nya̍ dīōndɔ̄ɔ̍ chōo̍, mī nyūmmā tīŋgīsi̍ma̍ nyāa̍ŋ mā sīmnūŋ nyɛ᷅ wa̍wo̍ŋ pāa̍le̍ 
ka̍lāa̍. 

11Ya̍ Mɛ̍lɛ̄ka̍ Ya̍a̍wɛ̄ɛ̄, I̍ wa᷅ ni̍ŋ nya̍ nɛ̄i̍ nya̍ wā ni̍ŋ cho̍o̍ wo̍ chɔ̄mndo̍ le̍ te̍le̍ŋ o̍ 
te̍le̍ŋ, ndu̍yɛ̍ mī ke̍ nya̍ nyɛ̄m kɛ̄ndɛ̄ kɛ̍ndɛ̄ŋ nya̍ yēēma̍ wo̍ŋ, mī to̍sa̍ mī lā hīni̍ 
kɔ̄l. I̍ cho̍ tōsā mī lā sɔ̄la̍ dīāllūŋ kāla᷄ŋ, ndu̍yɛ̍ mī lā wānu̍ŋ kɛ̍ndi̍a̍a̍ che̍che̍ŋ. Lā 
wā ni̍ŋ ma̍wa̍ā mɛ̄ɛ̍ kpe̍le̍ nda̍ pɔ̄ɔ̄lā ho̍ō le̍ te̍le̍ŋ o̍ te̍le̍ŋ ndo̍ ō wā nu̍a̍ā yɛ̍. Mɛ̄ɛ̍ 
pēē pɔ̍mbɔ̄ɔ̍ ō wā nu̍a̍ā ō ve̍lā le̍ yɛ̍, le̍nde̍ nya̍ wā ni̍ŋ ni̍. 

12Wānāā nyāa̍ ā mīŋgī ni̍ŋ chi̍e̍e̍ŋ lāpɔ̄m māsīndɛ̄ si̍ndɔ᷄ŋ tāŋgūl, mā mīŋgi̍ mu̍ŋ 
sīmī o̍ chīīyūŋ pāāndo᷄ŋ chōo̍. Wāŋnda̍ ā sīnā ni̍ŋ nya̍, māā nya̍ cho̍ wānāa̍ mi̍ŋgi̍ 
sāāsāla̍ŋ tāŋgūl la̍ ni̍, māā nya̍ cho̍ wānāa̍ mi̍ŋgi̍ bɛ̍ɛ̄la̍ŋ, a̍ fo̍ndāŋndā chālāā la̍ŋ 
bɛ̄ɛ̄ndīāā wa̍ ni̍. 

Tɔn̄ɔ ̍cho̍ o̍ pāa̍le̍ pɛŋ̍gīāāle̍ Mɛl̄ɛk̄a̍ le̍ŋ bɛɛ̄l̄e̍ŋ kīo̍o̍ niŋ᷄ ndo̍ 
13Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ke̍ pa̍a̍le̍ nīle̍ pɛ̍ŋgīāāle̍ŋ bɛ̄ɛ̄le̍ŋ. Lā to̍sā nyɛ̄ o̍ 
nyɛ̄ o̍ pāa̍le̍ŋ nde᷅ŋ chōo̍ le̍ yēēmɛ̍i̍ nyɛ̄i̍ le̍. Lā chūa̍ pāa̍le̍ŋ nde᷅ŋ māā pāa̍le̍ kɔ̄l 
kɛ̄ndɛ̄, ndu̍yɛ̍ mī lā ke̍ le̍ŋ bɛ̄ɛ̄le̍ŋ, māā pāa̍le̍ kāsīle̍ ya̍ Mɛ̍lɛ̄ka̍ Ya̍a̍wɛ̄ɛ̄ le̍ŋ le̍ cho̍ 

ni̍. Lā ke̍ le̍ŋ bɛ̄ɛ̄le̍ŋ. Lā ke̍lā o̍ pāa̍le̍ŋ nde᷅ŋ chōo̍ le̍, lā to̍sa̍ wa̍li̍ o̍ wa̍li̍ le̍cho̍ō le̍, 
kɛ̄lɛ̄ŋgāā mī lā dīmi̍ dīōmnda̍ wɔ̄ɔ̍ŋ o̍ pāa̍le̍ŋ nde᷅ŋ chōo̍. Tē lā tōsa̍ nyɛ̄ ya̍ I̍ di̍mu̍l 
nya̍ le̍ tōsāa̍ a̍ pāa̍le̍ŋ nde᷅ŋ o̍kɔ̄ɔ̄ wo̍ pɛ̍, 

14tōsāa̍ ya̍ Mɛ̍lɛ̄ka̍ Ya̍a̍wɛ̄ɛ̄ to̍sā ni̍ mī lā dɔ̄ɔ̄nu᷄ŋ nya̍a̍le̍ ta̍u̍ ta̍u̍, ndu̍yɛ̍ mī to̍sa̍ mī 
lā sɔ̄la̍ fo̍ndāŋndā lēbɛ̄ɛ̄lā bɛ̄ndūla̍ŋ o̍ chi̍e̍ēŋndo̍ ni᷄ŋ, o̍ ko̍ŋ kɔ̍ɔ̍lī, lɛ̄ŋndē ya̍ I̍ ke̍ 
le᷅ŋ Che̍kɔ̍pū fi̍nyā nyā ma̍ma̍ le̍ŋ, mī to̍sa̍ mī lā dē le̍ŋ tɔ̄nɔ̄. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ 
so̍ō ni̍.” 

Āīsa̍yā 59 

A̍ mɛɛ̄ ̍wāna̍ su̍a̍ā le̍ Mɛl̄ɛk̄a̍ wo̍ Āīsa̍yā ō pɛɛ̄s̄a̍ yɔŋ̄ndā wɔɔ̄ŋ̍ndā wāŋnda̍ yɛ ̍o̍kɔɔ̄ ̄
1Mī di̍mu̍l nya̍ wāŋnda̍ I̍sɔ̄lūɛ̄ī, lā yi̍ya᷄ŋ nu̍a̍ā māā Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ kpāāyā le̍ 
nya̍ chīīndi̍a̍a̍ le̍ le̍, ɔ̄ɔ̄, mī lā yīya̍ŋ māā nīla̍ŋ la̍ ba̍ŋu̍l ndu̍ ni̍, māā nyɛ̄ kōŋ o̍ tu̍i̍ī 
pi̍ɛ̍i̍lē nyāle̍ŋ te̍ ni̍. 

2Sɔ̄ɔ̍ŋ wɔ̍ɔ̍ŋ nya̍ chō tōsāa̍ wo̍ŋ, mu̍ŋ fa̍ŋa̍ nya̍ Mɛ̄lɛ̄ka̍ īkɛ̄i̍ ni̍. Yɔ̄ŋndā nyāla̍ 
wɔ̍ɔ̍ŋnda̍ŋ la̍ to̍sa̍ ni̍, mbo̍ fāŋā hɔ̄lāā ndūa̍a̍ o̍ nya̍ lo̍, lā pīɛ̍i̍ ndu̍ bɛ̍ɛ̍ ō tu̍i̍ī pi̍ɛ̍i̍lē 
nyāle̍ŋ te̍. 

3Bālā nyāla̍ŋ lā chō lā nɔ̄ɔ̄lɛ̍i̍ Mɛ̄lɛ̄ka̍ o̍ hɔ̄l, a̍ kōo̍ma̍ wānāā nya̍ dīu̍ wa̍, ndu̍yɛ̍ o̍ 
ko̍ŋ kɔ̍ɔ̍lī, sōōŋ nyāa̍ŋ kpo̍u̍ mi̍ ŋ̄ wā ŋ̄ nɔ̄ɔ̄lɛ̍i̍ a̍ sɔ̄ɔ̍ŋ wɔ̍ɔ̍ŋ nya̍ tōsa̍ wo̍ŋ. Nyɛ̄ o̍ nyɛ̍ 
fu̍lā nya̍ o̍ lāsōndō, chōōla̍ŋ kpo̍sōŋ, ndu̍yɛ̍ mī dīɔ̄ɔ̄mūīī nyɛ̍i̍ ī sūāā sɔ̍ɔ̍ŋ dɛ̍nɛ̍ 
wɔ̍ɔ̍ŋndo̍ŋ. 

4Lā nɔ᷅ di̍ a̍ wāŋnda̍ o̍ sɔ̄ɔ̍ŋ ni᷄ŋ te̍, mī lā kūā a̍ nda̍ o̍ ko̍tīi̍la̍ŋ ni᷄ŋ. Kɔ̍ɔ̍sɔ̍la̍ 
lāchōōwāla̍ŋ, la̍ŋ nya̍ tīīndāŋ ni̍, le̍ nya̍ di̍la̍ŋ kīo̍o̍ o̍ ko̍tīi̍la̍ŋ ni᷄ŋ. Sɔ̄ɔ̍ŋ wɔ̍ɔ̍ŋndo̍ŋ 
tūūnɔ᷄ŋndo̍ o̍ lākɔ̄l a̍ wāŋnda̍, mī lā tūsī nda̍ nyɛ̄ pālāa̍ chōo̍. 

5-6De̍fe̍la̍ wɔ̍ɔ̍ŋndā nya̍ yīī wa᷅ŋnda̍ la̍ŋ, mɛ̄ɛ̍ pēltā kɛ̄ū wɔ̄ɔ̍ŋ wɔ̄ɔ̍ŋndo̍ la̍ wā nu̍a̍ā 
yɛ̍, le̍nde̍ la̍ wɔ̍u̍ ni̍. Pēltā kɛ̄ū wɔ̄ɔ̍ŋndo̍, tē ā dē la̍ŋ pɛ̍, ā vī. Tē ā pɛ̄l lēpīlɛ̍ pɛ̍, kɛ̄ū 
wɔ̄ɔ̍ŋ wɔ̍ɔ̍ŋ lɔ̍wā wa̍nā a̍ che᷅ŋ te̍ wo̍ ō fūla̍ lēni᷄ŋ. Kɛ̍ ndu̍yɛ̍ nyɛ̄ o̍ nyɛ̄ nya̍ chō 
tōsāa̍, fo̍ndō fu̍u̍ ko̍ni̍ o̍ cho̍ ni̍, ō cho̍ nya̍ mālā le̍, ō chō māchūāā mɛ̄ɛ̍ wāŋndo̍ ō 
dīmī nu̍a̍ā māā ō chō kōlāa̍ lɔ̄ a̍ kɔ̄mi̍i̍ so̍o̍ŋtɛ̍ndɛ̄i̍ yɛ̍. 

7Le̍ wāŋndo̍ dɛ̍nɛ̍ wɔ̍ɔ̍ŋndo̍ tōsāllo̍, a̍ kīlta̍ŋ nya̍ kūā ni̍. Ndu̍yɛ̍ le̍ te̍le̍ŋ o̍ te̍le̍ŋ lā 
chō ā bɛ̄ɛ̄ndīa̍ŋ, le̍ wānāa̍ tɛ̍ɛ̍mbūū i̍sɔ̍ɔ̍ o̍ īsɔ̄ɔ̍ le̍ wa̍ dīūwo̍. Yi̍ya᷄ŋnda̍ dɛ̍nɛ̍ 
wɔ̍ɔ̍ŋnda̍ŋ, la̍ŋ ko̍ni̍ la̍ hu᷅ŋ nya̍ o̍ lākɔ̄l le̍ te̍le̍ŋ o̍ te̍le̍ŋ ni̍. Bā o̍ bā nya̍ kɔ̍, pɔ̄mnda̍ŋ 
nya̍ mɛ̄ī ni̍, ndu̍yɛ̍ a̍ dɛ̍nɛ̍ ta̍mbɛ̍i̍yo̍. 

8Lā si̍nā lɛ̍ bɛ̍ɛ̍ nyɛ̍ cho̍ wāa̍ a̍ kɔ̄l nyūlū a̍ wāŋnda̍ wo̍ le̍, kɛ̄lɛ̄ŋgāāle̍ mī lā sīna̍ nyɛ̍ 
cho̍ wāa̍ sa̍kpō wo̍. Kēlālā nyāla̍ŋ kpo̍u̍, lā tūūndu̍ɛ̍i̍. Wānā o̍ wāna̍ to᷅l ka̍ālā 
nyāla̍ŋ kɔ̄ɔ̄lī pɛ̍, ō sɔ̍lā kɔ᷅l nyūlōo̍ o̍ yōōmū ndɔ̄ɔ̍ ni᷄ŋ te̍. 

A̍ mɛɛ̄ ̍wāŋnda̍ sɔl̄ɔl̍a̍ŋ yɔŋ᷅ ndā wɔɔ̍ŋ̍ndo̍ yɛ ̍o̍kɔɔ̄ ̄
9Mi̍ wāŋnda̍ lō o̍ ko̍ŋ ma̍ dīmī āā, “Nyɛ̄ ko̍ŋ bɛ̍ɛ̍ Mɛ̄lɛ̄ka̍ kɛ̄ɛ̍ su̍ŋgū le̍ na̍a̍, mbō sōli̍ 
na̍a̍ wānāa̍ cho̍ na̍a̍ nyɛ̄ pālāa̍ tūsīo̍o̍ chōo̍ wa̍ o̍ bā ni̍. Ndu̍yɛ̍, nyɛ̄ kōŋ bɛ̍ɛ̍ Mɛ̄lɛ̄ka̍ 
ō to̍sāl na̍a̍ kɛ̄ndɛ̄i̍ ndūɛ̍i̍ le̍ ni̍. Ŋ̄ wa̍ chūmndo̍ māā ŋ̄ chō nyɛ̄ wa̍wo̍ŋndo̍ sɔ̄lā, kɛ̍ 



1562 

 

 
Kisi Bible Quick 

© 2013 Bible Society in Liberia. 
 

 
 

 

mi̍ ŋ̄ hīāū lāchī a̍ wāa̍ o̍ nyūmmā tīŋgīsi̍a̍ŋ ni᷄ŋ. Ŋ̍ wa̍ kɔ̄l māā nyɛ̄ wa̍wo̍ŋndo̍ ndu̍ 
o̍o̍ di̍a̍ndū ni̍ŋ na̍a̍ chōo̍ wa̍ke̍e̍ bɛ̍ndū, kɛ̍ nyūmmā tīŋgīsi̍ma̍ bɛ̍ndūa̍ŋ ko̍ni̍ na̍a̍ ŋ̄ 
hīāū la̍chi̍ a̍ wāa̍ lēni᷄ŋ ni̍. 

10Mɛ̄ɛ̍ wānāā sūmɛ̍i̍ya̍ ā bālu̍ nu̍a̍ā a̍ bāla̍ŋ kēēlīa̍a̍ yɛ̍, le̍nde̍ na̍a̍ ŋ̄ bālu̍ ītāmu̍ 
ta᷅mu̍e̍i̍ ni̍. Īpāla̍ de̍ŋ mī ŋ̄ bōŋi̍ mī ŋ̄ de᷄l, mɛ̄ɛ̍ wāŋndo̍ ō wā nu̍a̍ā kɔ̄la̍ŋ o̍ 
nyūmnda̍ŋ ni᷄ŋ yɛ̍. Ŋ̄ chō māchūāā māā wānāā vīlɛ̍i̍, wa̍nāā kīyɛ̍i̍ya̍ tɛ̄ɛ̄ŋ. 

11Mɛ̄ɛ̍ vīsīāā bīyāa̍ ā kōŋūl nu̍a̍ā yōndōla̍ŋ ni᷄ŋ yɛ̍, le̍nde̍ na̍a̍ ŋ̄ kōŋūl a̍ nyɛ̄ pālāa̍ 
ni̍. Mī ŋ̄ cha᷄ŋ cha᷄ŋ īmɔ̍nɔ̍ɔ̍ pīla̍, mɛ̄ɛ̍ pīīŋndo̍ ō chāŋ nu̍a̍ā yɛ̍. Mī ŋ̄ wa̍ yāmɛ̍i̍ le̍ mī 
Mɛ̄lɛ̄ka̍ ō kīlu̍l na̍a̍ yāmɛ̍i̍ sa̍kpūe̍i̍, kɛ̍ wānā bɛ̍ɛ̍ ŋ̄ sɔ̍lā le̍. Mī ŋ̄ yēēma̍ le̍ mī wānā 
hīŋ mbō hu᷄ŋ chi̍i̍ndīāā na̍a̍, kɛ̍ ŋ̄ sɔ̍lā wa̍nā le̍. 

12“Mɛ̄lɛ̄ka̍ Ya̍a̍wɛ̄ɛ̄, yɔ̄ŋndā wɔ̄ɔ̍ŋndā na̍a̍ ŋ̄ tōsa̍ a̍ nūm nda̍ŋ lā chō lā bɔ̄ɔ̍. Yɔ̄ŋndā 
nāāla̍ wɔ̍ɔ̍ŋnda̍ŋ lā nɔ̄lā mī lā kīlu̍l na̍a̍ yāmɛ̍i̍ māā ŋ̄ chō wānāā wɔ̄ɔ̍ŋ. Ŋ̄ sīnā kɛ̍sɛ̍ 
kɛ̍sɛ̍ māā ŋ̄ sōli̍ nu̍m dīōm Mɛ̄lɛ̄ka̍. Na̍a̍ pi̍la̍ bɛ̍ɛ̍ ŋ̄ sīnā yɔ᷅ŋndā wɔ̄ɔ̍ŋndā na̍a̍ ŋ̄ 
tōsa̍ a̍ nūm ki̍nɛ̍i̍ la̍ŋ. 

13Ŋ̄ lo̍ o̍ ko̍ŋ mi̍ ŋ̄ tōsā yɔ̄ŋndā wɔ̄ɔ̍ŋnda̍ŋ a̍ nūm, ndu̍yɛ̍ mi̍ ŋ̄ kɛ̄ɛ̄ nūm Mɛ̄lɛ̄ka̍ 
Ya̍a̍wɛ̄ɛ̄. O̍ ko̍ŋ kɔ̍ɔ̍lī, mi̍ ŋ̄ fāŋa᷄ŋ o̍ nɛ̄ī nu̍mndo̍ chōo̍, nūm Mɛ̄lɛ̄ka̍ nāa̍, ndu̍yɛ̍ mi̍ 
ŋ̄ lō o̍ ko̍ŋ, mi̍ ŋ̄ tūsī wāŋnda̍ nyɛ̄ pālāa̍ chōo̍. Yīya᷄ŋnda̍ nāāla̍ŋ kpo̍u̍, yīya᷄ŋnda̍ 
lāchōōwāla̍ŋ ko̍ni̍ la̍ cho̍ ni̍. O̍ ko̍ŋ kɔ̍ɔ̍lī, nyɛ̄ o̍ nyɛ̍ fu̍lā na̍a̍ o̍ lāsōndō chōōla̍ŋ 
kpo̍sōŋ. 

14Sa̍kpōyɛ̍i̍ ndi̍ ndi̍, mi̍ ī kūānu᷄ŋ la̍nda̍ŋ a̍ na̍a̍. Ndu̍yɛ̍, tōnya̍ o̍ tōnya̍ ō cho̍ lɛ̍ na̍a̍ 
tɛ̄ɛ̄ŋ te̍. Nāa̍ wāŋnda̍ chūūŋgīāŋ le̍ sɔ̄ɔ̍ŋ dīmīo̍o̍ la̍ŋ bɛ̍ɛ̍, tōnya̍ cho̍ lɛ̍ dīmi᷄ŋ te̍. 
Sa̍kpōyɛ̍i̍ ndi̍ lu̍e̍ī lɛ̍ chi̍o̍o̍ ho̍ō ni᷄ŋ te̍. 

15Wānā se̍e̍lūŋ ndɛ̍ tōnya̍a̍ bā o̍ bā wāŋnda̍ tɛ̄ɛ̄ŋ te̍. Wānāa̍ kɛ̍ɛ̄ le̍ dɛ̍nɛ̍ wɔ̍ɔ̍ŋndo̍ 
tōsāa̍ wa̍, le̍ te̍le̍ŋ o̍ te̍le̍ŋ ā chō o̍ dɛ̍nɛ̍ pa̍lāa̍ ni᷄ŋ.” 

Mɛl̄ɛk̄a̍ Ya̍a̍wɛɛ̄ ̄bɛɛ̍n̍dia̍̍ŋ le̍ wānāā ndūa̍a̍ chīīndīa̍a̍ 

Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ che᷅ māā sa̍kpōyɛ̍i̍ ī cho̍ lɛ̍ wāŋndā chīe̍e̍ya̍ tɛ̄ɛ̄ŋ te̍, mbo̍ 
tāmbū kɔ̄l. 

16Mɛ̄ɛ̍ o̍ sa̍a̍lu̍ŋ māā wānā o̍ wānā cho̍ mbō māla̍ wāŋnda̍ le̍, mi̍ kɔ̄ndɔ̄fi̍llo̍ bīī ndu̍. 
O̍ ko̍ŋ, mbo̍ tōsā a̍ kpāāya̍ ndɔ̄ɔ̍, ndu̍yɛ̍ a̍ sa̍kpōyɛ̍i̍ ndūɛ̍i̍, mbo̍ chīīndīāā wānāā 
ndūa̍a̍. Ndu̍yɛ̍ le̍ sa̍kpōyɛ̍i̍ ndūɛ̍i̍, mbo̍ lō o̍ kpāāya̍ ndɔ̄ɔ̍ chōo̍. 

17Mbo̍ chūā tōnya̍a̍ māā dōma̍ ndɔ̍ chɔ̄ū le̍ wōōnɔ᷄ŋndo̍. Kpāāya̍ ndɔ̍ o̍ pi̍ŋi̍ 
wāŋnda̍ wo̍, ndu̍ wa̍ mɔ̍si̍l chɔ̄ū o̍ wo̍u̍nu̍ŋ ndo̍ ni̍. Ya̍a̍mɔ̍ɔ̍wa̍ māa̍ mīŋgūllo̍, ndu̍ 
wa̍ nyɛ̄ ndɔ̄ chu̍ɛ̍i̍ya᷄ŋndo̍ le̍ wōūnɔ᷄ŋndo̍ ni̍. Ndu̍yɛ̍, tu̍mbo̍o̍ dɔ̄ɔ̄nɔ᷄ŋndo̍ a̍ 
ya̍a̍mɔ̍ɔ̍wa̍a̍ ndūa̍a̍, ndu̍ wa̍ dōma̍ ndɔ̄ le̍cho̍o̍ wo̍ ni̍. 

18Ō chō hūnɔ̄ɔ̄ ya̍a̍mɔ̍ɔ̍wa̍a̍ ndūa̍a̍ māa̍ mīŋgūl mbō tūsi̍ nda̍ nyɛ̄ pālāa̍ chōo̍, mɛ̄ɛ̍ 
kūɛ̍ɛ̍la̍ ndāla̍ŋ lā chō yɛ̍. Wānāa̍ si̍mu̍l ndu̍ wa̍, ō chō hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ nda̍. 
Ya̍a̍mɔ̍ɔ̍wa̍a̍ ndūa̍a̍ cho̍ o̍ lɛ̄ŋīī lēvīlle̍ ni᷄ŋ nda̍, ō chō nda̍ hūnɔ̄ɔ̄ nyɛ̄ pālāa̍ tūsī chōo̍ 
le̍ nyɛ̄ nda̍ tōsa̍ wo̍. 

19Wāŋnda̍ kpo̍u̍, chɔ̍ŋ ba᷅ pāa̍le̍ŋ lē chāŋndo̍, mbō kūɛ̄ bā pāa̍le̍ŋ lē dēl lo̍, sīōōŋīi̍ 
Mɛ̄lɛ̄ka̍ Ya̍a̍wɛ̄ɛ̄ ve̍ ī chō nda̍ bīyɔ̄ɔ̄, ndu̍yɛ̍ mī sīōōŋnde̍ bīī nda̍ le̍ kpāāya̍ ndɔ̄ 
bɛ̍ndōo̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ mɛ̄ɛ̍ mɛ̄ŋnda̍ŋ mā hūŋ nu̍a̍ā a̍ kpāāyā 
bɛ̍ndo̍o̍ yɛ̍. Mɛ̄ɛ̍ hūēīyīī kpāāyɛ̄ī bɛ̍ndūe̍i̍ ī hūŋ nu̍a̍ā yɛ̍, le̍nde̍ o̍ hu᷅ŋ ni̍ŋ ni̍. 

20Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ hūnɔ̄ɔ̄ Chūlu̍sɛ̄lɛ̄m, mī hu̍ŋ pi̍ŋī ndu̍, ndu̍yɛ̍, mī 
chi̍i̍ndi̍a̍a̍ nya̍ yu̍ŋgu̍ Che̍kɔ̍pū wo̍, nya̍ chɛ̍l mi̍ lā māl yɔ̄ŋndā nyāla̍ wɔ̍ɔ̍ŋnda̍ŋ 
nda̍. 

21Ndu̍yɛ̍ kpe̍ma̍ ya̍ I̍ yi̍i̍ a̍ nya̍ wo̍ ndu̍ cho̍ ho̍ō ni̍. I̍ to̍sa̍ mi̍ nyi̍nā nūu̍ ō tūāl nya̍ 
kɔ̄ɔ̄lī, ndu̍yɛ̍ mi̍ du̍a̍ū nya̍ dīōmndā nīla̍ŋ o̍ sōndō le̍ fɛ̍ɛ̍ŋ a̍ fɛ̍ɛ̍ŋ. Chɔ̍ŋ a̍ nya̍ pi̍la̍, 
mbō kūɛ̄ a̍ chūāūwāā nyāa̍, ndu̍yɛ̍ mbō kūɛ̄ a̍ chūāūwāā nyāā ka̍ŋ chūāūwāā 
ndāa̍, nyi̍nā nūu̍ ō wā ni̍ŋ nya̍ kɔ̄ɔ̄lī, ndu̍yɛ̍ dīōmndā nīla̍ŋ bɛ̍ɛ̍ lā wā ni̍ŋ nya̍ o̍ 
sōndō, mī lā dīmūl wa᷅ŋnda̍ la̍ŋ. Chɔ̍ŋ a̍ hāū, le̍ fɛ̍ɛ̍ŋ a̍ fɛ̍ɛ̍ŋ he̍ī chō wā yɔ̄nɔ᷄ŋ ndo̍.” 

Āīsa̍yā 60 

A̍ nāŋɔɔ̄ ̄bɛn̄du̍ wa᷅ niŋ̍ le̍ Chūlu̍sɛl̄ɛm̄ o̍ sīɔd̄īi ̍lāchīo̍o̍ niŋ᷄ ndo̍ o̍kɔɔ̄ ̄
1Chɔ̍ŋ Chūlu̍sɛ̄lɛ̄m, chɔ̍ŋ mā dēndū, kāni̍ nyɛ̄ nūm wa̍wo̍ŋndo̍ ō hīŋ. Ndu̍yɛ̍ nāŋɔ̄ɔ̄ 
bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō nu̍m dīōndɔ̄ɔ̍ chōo̍. 

2Nyūmnda̍ŋ mā chō mā tūālāā o̍ chi̍e̍ēŋndo̍ ni᷄ŋ kpo̍u̍. Wāŋnda̍ kpo̍u̍ ā chō o̍ 
nyūmmā tīŋgīsi̍ma̍ bɛ̍ndūa̍ŋ ni᷄ŋ. Kɛ̍ nūm nūm, pa̍ŋgēle̍ Mɛ̄lɛ̄ka̍ Ya̍a̍wɛ̄ɛ̄ wo̍, ō chō 
nu̍m dīōndɔ̄ɔ̍ chōo̍. Nāŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō nu̍m dīōndɔ̄ɔ̍ chōo̍. 

3Wāŋnda̍ o̍ lɛ̄ŋnde̍ ni᷄ŋ kpo̍u̍, ā chō hūnɔ̄ɔ̄ o̍ nyɛ̄ nūm wa̍wo̍ŋndo̍. Māsāā bɛ̍ndūa̍a̍ 
ā hūŋ ni̍ŋ o̍ pa̍ŋgēle̍ nu̍m cho̍ māā lēpāa̍ wo̍ ni᷄ŋ. 

4Chūlu̍sɛ̄lɛ̄m, chu̍a̍ wɔ̍ hɔ᷅lla̍ chōo̍ mā mɛ̍ɛ̍nda̍ŋ nu̍m o̍ bālāā, mā chē nyɛ᷄ cho̍ 
yɔ̄nɔ᷄ŋndo̍ wo̍. Wānāā nūmnda̍ chō chūūŋgi̍āŋndo̍ ma̍ wa̍ hūnɔ̄ɔ̄ nāa̍ nūm chu̍a̍. 
Pūa̍a̍ nu̍mnda̍ ā fūlā ni̍ŋ o̍ fo̍ndāŋndā lēvīlta̍ŋ mā hīŋ. Chūāūwāā nūm a̍ la̍a̍ndūa̍a̍, 
mɛ̄ɛ̍ nda̍ bīī nu̍a̍ā chɛ̄lɛ̄kpi̍a̍a̍ o̍ lābā mā kūɛ̄ a̍ nda̍ yɛ̍, le̍nde̍ nda̍ chūū ni̍ŋ nu̍m nda̍ 
ni̍. 

5Tē a̍ hu̍ŋ chɔ᷅ nyɛ̍ wa᷅ ni̍ŋ yɔ̍nɔ᷄ŋndo̍ wo̍ pɛ̍, ā chō kɔ̄l nāŋɔ̄ɔ̄ ta̍u̍ ta̍u̍. Kɔ̄l nūmndo̍ 
chō nāŋɔ̄ɔ̄, ndu̍yɛ̍ mā dɔ̄ɔ̄nu᷄ŋ nya̍a̍le̍ ta̍u̍ ta̍u̍. Lɛ̄ŋīi̍ cho̍ o̍ pēēla̍ mɛ̄ŋmā īhɛ᷄lla̍ŋ 
lēe̍lo̍ō ve̍, sūltā ndāla̍ŋ kpo̍u̍, ā chō la̍ŋ chūā mā chūū nu̍m. Sūlta̍ŋ o̍ lɛ̄ŋnde̍ ni᷄ŋ 
kpo̍u̍, lā chō hūnɔ̄ɔ̄ o̍ nūmndo̍. 

6Wāŋnda̍ ā wā ni̍ŋ hu̍nɔ̄ɔ̍ a̍ nyɔ̍mi̍a̍a̍ ku̍ndālā bɛ̄ndūla̍ŋ, ndu̍yɛ̍ a̍ nyɔ̍mi̍a̍a̍ 
fɔ̍ŋndu̍a̍a̍, fūlāa̍ a̍ nda̍ o̍ lɛ̄ŋndē Mi̍dīāŋnde̍ŋ ni᷄ŋ, a̍ lɛ̄ŋndē Ɛ̍fāāle̍ŋ, mā pɛ̄ o̍ lɛ̄ŋndē 
nūmnde̍ŋ ni᷄ŋ cha̍. Wāŋnda̍ ā chāŋ ni̍ŋ o̍ lɛ̄ŋndē Si̍ɛ̍bā le̍ŋ ni᷄ŋ, mā chūū nu̍m 
ko̍o̍līi̍yo̍ŋ, a̍ nyɛ̄m chūŋ kɛ̄ndɔ᷄ŋ, ndu̍yɛ̍ mā sāŋga̍la̍ Mɛ̄lɛ̄ka̍ Ya̍a̍wɛ̄ɛ̄ le̍ nyɛ̄ o̍ to̍sa̍ 
wo̍. 

7Sāa̍ kpo̍u̍ o̍ lɛ̄ŋndē Kɛ̍dāāle̍ŋ ni᷄ŋ, ā chō nda̍ chu̍u̍ŋgi̍a̍a̍ mā chūu̍ nu̍m, ndu̍yɛ̍, mā 
chūu̍ nu̍m vɛ̄lɛ̄ sāā fɔ̍ŋndu̍a̍a̍ Nɛ̄ba̍wɔ̍tī le̍ sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍. Ndu̍yɛ̍ 

Mɛ̄lɛ̄ka̍ Ya̍a̍wɛ̄ɛ̄ o̍ hi̍nī ni̍ŋ kɔ᷅l a̍ sa̍lālā chɔ̄lūa̍a̍ ha̍ā, mbō tōsa̍ mī chīɛ̄ī ndɔ̍ lēbīɔ̍ɔ̍ 
ō chɔ̄ɔ̄lu̍ bɛ̄ɛ̄le̍ŋ sɔ̄lā, mbō hīōū māā pāāndū. 

8Wāŋnda̍ ā chō wā hūnɔ̄ɔ̍ īkpɔ̄lɔ̄ kpɔ̄lūɛ̍i̍ ku̍ndāla̍ŋ, le̍ mīīŋgōo̍ nāa̍ nūm chu̍a̍, mɛ̄ɛ̍ 
ha̍la̍ hūmbōo̍ ō hīāū nu̍a̍ā chōo̍ cho̍o̍ yɛ̍. Mɛ̄ɛ̍ pīīnda̍ ā wā nu̍a̍ā mīīŋgōo̍ ku̍ndāla̍ŋ 
o̍ wāa̍ŋīī ndɛ̄i̍ ni᷄ŋ yɛ̍, le̍nde̍ nda̍ chō hūnɔ̄ɔ̍ ni̍. 

9Wānāa̍ cho̍ o̍ lɛ̄ŋīī lēvīlle̍ ni᷄ŋ nda̍, ā chō Mɛ̄lɛ̄ka̍ chūmndo̍ le̍ nda̍ mīŋgīo̍o̍. Ndu̍yɛ̍ 
dɛ̄ndɛ̄la̍ bɛ̍ndūlā ku̍ā o̍ mɛ̄ŋnda̍ŋ chōo̍ la̍ŋ, la̍ŋ fɛ̍lɛ̍ŋ la̍ cho̍ hūnɔ̄ɔ̄. Lā chō hūnɔ̄ɔ̄ a̍ 
chūāūwāā nūm a̍a̍ pi̍a̍a̍ndūa̍a̍, fūlāa̍ a̍ nda̍ o̍ lɛ̄ŋīī lēvīlle̍ ni᷄ŋ, ndu̍yɛ̍ mā hīŋ a̍ ka̍ni̍ŋ 
hu̍mbo᷄ŋ, a̍ ko̍o̍līi̍yo̍ŋ. Ko̍ŋ cho̍ tōsā ni̍ mī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō sɔ̄la̍ 
bɛ̄ɛ̄le̍ŋ, ndu̍ yɔ̍nūŋ ni̍ māā I̍sɔ̄lūɛ̍i̍ya̍ Mɛ̄lɛ̄ka̍ ndā kāsīo̍o̍, O̍ to̍sa̍ mi̍ nya̍ I̍sɔ̄lūɛ̍i̍ya̍ lā 
sɔ̄lā bɛ̄ɛ̄le̍ bɛ̍ndūle̍ŋ ndo̍. 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Chūlu̍sɛ̄lɛ̄m, wānāā lēkāa̍wa̍ nda̍ cho̍ sāāsāla̍ ba̍lu̍ 
nu̍mnda̍ŋ mīŋgī tāŋgūl ni̍. Ndu̍yɛ̍, māsāa̍ ndāā bɛ̍ndūa̍a̍ ā chō nu̍m hūnɔ̄ɔ̄ 
sāāŋgīāl. Ya̍ i̍i̍ dɔ̍ɔ̍nu̍ŋ tu̍mbe̍ a̍ nūm, mi̍ tu̍sī nu̍m nyɛ̄ pālāa̍ chōo̍, kɛ̍ I̍ cho̍ nu̍m 
īnyīɛ̍ɛ̍ tūīīnɔ᷄ŋ, mī che᷅ nu̍m nyīnā. 

11Dīōlā sāāsāla̍ nu̍mnda̍ŋ lā wā ni̍ŋ la̍ ku̍mbīāā le̍ te̍le̍ŋ o̍ te̍le̍ŋ. Īdīi̍ a̍ īchɔ̄l lā ve᷅ 
ni̍ŋ la̍ ki̍ndāā le̍. Lɛ̄ŋnde̍ ī wa̍ hūnɔ̄ɔ̍ a̍ sūltā ndāla̍ŋ o̍ nūmndo̍, ndu̍yɛ̍, māsāa̍ ndāā 
bɛ̍ndūa̍a̍ nda̍ si᷅m ni̍ŋ wāŋnda̍ lāchī le̍ hūnɔ̄ɔ̍ a̍ sūlta̍ŋ nda᷅ŋ ni̍.” 

12Lēlɛ̄ŋ o̍ lēlɛ̄ŋ kɛ̄lɛ̄ŋgāā lēmāsā o̍ lēmāsa̍ le̍ kɛ̍ɛ̍ le̍ nu̍m sāāŋgīāllo̍ pɛ̍, lē chō wā 
lē tɛ̄ɛ̄mbāā. 

13“Yɔ̄mīī kɛ̄ndɛ̄ kɛ̍ndɛ̄ī tāŋgūlɛ̄i̍ Le̍ba̍nɔ̄ŋ, yɔ̄mīī pa̍īŋnde̍, a̍ yɔ̄mīī chu̍ni̍pāve̍, a̍ 
yɔ̄mīī sa̍i̍pu̍lūɛ̄ɛ̄ve̍, ndi̍ nda̍ hūŋ ni̍ŋ ni̍, le̍ nūm Chūlu̍sɛ̄lɛ̄m mīŋgīo̍o̍ tāŋgūllo̍. 

A̍ ndi̍ nda̍ chō chīɛ̄ī nūu̍ bɛ̄ɛ̄ndīāā ni̍, mā tōsa̍ mbō na᷄ŋ ta̍u̍ ta̍u̍. Ndu̍yɛ̍ I̍ to̍sā ni̍ŋ 
mī fo̍ndāa̍ ho̍ō, ō sɔ̄la̍ bɛ̄ɛ̄le̍ŋ ta̍u̍ ta̍u̍, ndu̍ yɔ̍nūŋ ni̍ māā fo̍ndā nī kɛ̍sīāā ŋ̄pēlōo̍ 
ho̍ō. 

14Wānāa̍ tu̍si̍ nu̍m nyɛ̄ pālāa̍ chōo̍ wa̍, chūāūwāā ndāa̍ ā chō hūnɔ̄ɔ̄ tūndɔ᷄ŋ nu̍m 
o̍ lābɛ̄ŋgu̍ ni̍ŋ le̍ nu̍m bɛ̄ɛ̄le̍ŋ kīo̍o̍. Wānā o̍ wāna̍ ndu̍ o̍o̍ tu̍l nu̍m yɛ̄le̍ŋ, nda̍ kpo̍u̍ 
ā chō hūnɔ̄ɔ̄ tūndɔ᷄ŋ nu̍m o̍ lābɛ̄ŋgu̍ ni̍ŋ.” Ā chō nu̍m hūnɔ̄ɔ̄ vēēlū āā, “Sa̍a̍yɔ̄ŋ, 
Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ ndā kāsīo̍o̍ chi̍e̍e̍ ndɔ̄ɔ̍.” 

15“Te̍le̍ŋ pu̍m wa̍, mi̍ wāŋnda̍ kɛ̄ɛ̍ nu̍m, ma̍ tūl nu̍m yɛ̄le̍ŋ, wānā o̍ wānā o̍ chɛ᷅l lɛ̍ 
bɛ̍ɛ̍ mbō kēēku̍ o̍ nūm ni̍ŋ mbō hīōū le̍. Kɛ̍ I̍ cho̍ to̍sā mā sīmnu᷄ŋ chi̍e̍e̍ kpāāyā 
bɛ̍ndū, ndu̍yɛ̍ mā wa̍ chi̍e̍e̍ wāŋnda̍ a̍ wā ni̍ŋ a̍ nya̍a̍lo̍o̍ le̍ fɛ̍ɛ̍ŋ a̍ fɛ̍ɛ̍ŋ ndo̍. 

16Lɛ̄ŋnde̍ o̍ chi̍e̍ēŋndo̍ ni᷄ŋ, ndu̍yɛ̍ a̍ māsāā bɛ̍ndūa̍a̍ nda̍ wa̍ ni̍ŋ nu̍m māndāa̍ ni̍, 
mā bīī nu̍m mɛ̄ɛ̍ kāla̍ chūāā ō bīī nu̍a̍ā chɛ̄lɛ̄kpɛ̍ ndɔ̄ɔ̍, mbō kē ndu̍ mɛ̄ɛ̄ya̍ŋ le̍ te̍le̍ŋ 
o̍ te̍le̍ŋ yɛ̍. O̍ ko̍ŋ ŋ̄ chō sīnā ni̍ māā ya̍ Mɛ̍lɛ̄ka̍ Ya̍a̍wɛ̄ɛ̄, māā ya̍ cho̍ wāna̍ chi̍i̍ndīāā 
nu̍m ndo̍ ni̍, māā ya̍ Mɛ̍lɛ̄ka̍ kpāāyā bɛ̍ndo̍o̍ I̍sɔ̄lūɛ̄ī, māā ya̍ cho̍ wāna̍ ba̍ŋā nu̍m 
ndo̍ ni̍.” 

17“I̍ cho̍ nyɛ̄ o̍ nyɛ̄ sīŋgāfīlā le̍ nūm. Ko̍o̍līi̍yo̍ŋ, mu̍ŋ ya̍ I̍ ke᷅ ni̍ŋ nu̍m sɔ̍ŋgɔ̍ chīli̍ŋu̍ŋ 
būlɔ̍ŋsīi̍yo̍ŋ ni̍, ndu̍yɛ̍ mī ke̍ nu̍m ka̍ni̍ŋ hu̍mbo᷄ŋ, sɔ̍ŋgɔ̍ chīli̍ŋndo̍ŋ. Chīli̍ŋu̍ŋ 
būlɔ̍ŋsīi̍yo̍ŋ, mu̍ŋ wa᷅ ni̍ŋ sɔ̍ŋgɔ̍ yɔ̄mnde̍ ni̍, ndu̍yɛ̍, mī chīli̍ŋndo̍ŋ ŋ̄ wa̍ sɔ̍ŋgɔ̍ 
pōūta̍ŋ. I̍ cho̍ tōsā, wānāa̍ cho̍ nu̍m chīla̍ŋ nda̍ ā tu̍sī lɛ̍ ni̍ŋ nu̍m nyɛ̄ pālāa̍ cho̍o̍ 
fɛ̍ɛ̍ŋ a̍ fɛ̍ɛ̍ŋ te̍. I̍ cho̍ tōsā mā bīī nu̍m o̍ nɛ̄ī sa̍kpōo̍ chōo̍, ndu̍yɛ̍ mā bīī vɛ̄lɛ̄ nu̍m o̍ 
nɛ̄i̍ kɔ̄l nyūlū ni᷄ŋ. 

18I̍ cho̍ tōsā, wānā tu̍i̍ī lɛ̍ ni̍ŋ a̍ sɔ̍ŋgɔ̄ o̍ sɔ̍ŋgɔ̄ o̍kɔ̄ɔ̄ o̍ lɛ̄ŋndē nūmnde̍ŋ ni᷄ŋ te̍. 
Ya̍a̍mɔ̍ɔ̍wa̍ ā tɛ̄ɛ̄mbūū lɛ̍ lɛ̄ŋndē nūmnde̍ŋ te̍, ā mi̍ŋgī lɛ̍ le̍ŋ pɔ̄m te̍. I̍ cho̍ nu̍m 
chīīndīāā ya̍a̍mɔ̍ɔ̍wa̍ o̍ bā, mɛ̄ɛ̍ sāāsa̍ chi̍o̍o̍ ō chīīndīāā nu̍a̍ā chi̍o̍o̍ yɛ̍, ndu̍yɛ̍ 
wāŋnda̍ ā wā ni̍ŋ ke̍e̍kōo̍ o̍ dīōlā sāāsāla̍ nu̍mnda̍ŋ, mā lūɛ̄ī a̍ ya̍ Mɛ̍lɛ̄ka̍ sāŋgālāa̍.” 

19“A̍ nɔ᷅ ni̍ŋ bu̍u̍la᷄ŋ o̍ būūla᷄ŋ a̍ pāa̍le̍ŋ le̍ nu̍m nyɛ̄ wa̍wo̍ŋ ke᷅ īpāla̍ le̍, kɛ̄lɛ̄ŋgāāle̍ 
mā nɔ̄ būūla᷄ŋ a̍ pāŋge̍i̍ le̍ nu̍m nyɛ̄ wa̍wo̍ŋ ke᷅ īchɔ̄l. Kāni̍ fo̍ndōle̍, ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ wa᷅ ni̍ŋ nyɛ᷅ nūm wa̍wo̍ŋndo̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ya̍ Mɛ̍lɛ̄ka̍ nūmndo̍, 
nāŋɔ̄ɔ̄ nūu̍ ndu̍ wa᷅ ni̍ŋ nu̍m nyɛ̄ wa̍wo̍ŋndo̍ yɔ̄ŋgōo̍ ni̍. 

20Nūm nūm, pāa̍le̍ nu̍mnde̍ wa᷅ ni̍ŋ nu̍m nyɛ̄ wa̍wo̍ŋndo̍ yɔ̄ŋgōo̍ le̍ŋ, le̍ fɛ̍ɛ̍ŋ a̍ fɛ̍ɛ̍ŋ 
lē nyu᷅m te̍. Pāŋgi̍i̍ nu̍mnde̍ bɛ̍ɛ̍ ī nyu᷅m le̍ fɛ̍ɛ̍ŋ a̍ fɛ̍ɛ̍ŋ te̍. Kāni̍ fo̍ndōle̍, ya̍ Mɛ̍lɛ̄ka̍ 
Ya̍a̍wɛ̄ɛ̄, ya̍ wa᷅ ni̍ŋ nyɛ᷅ nūm wa̍wo̍ŋndo̍ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ pālɛ̍i̍ nu̍m kɔ̄l 
tāmbɛ̍i̍ye̍, ī chō hūnɔ̄ɔ̄ mɛ̄ɛ̄lū. 

21Wānāā nūmnda̍ kpo̍u̍, ā chō hūnɔ̄ɔ̄ sīmnɔ᷄ŋ wa̍nāā sa̍kpō. Lɛ̄ŋnde̍ŋ nde᷅ŋ lē wā 
ni̍ŋ le̍ nda̍, le̍ fɛ̍ɛ̍ŋ a̍ fɛ̍ɛ̍ŋ. Mɛ̄ɛ̍ nda̍ tūāl nu̍a̍ā tɔ̄lɔ̄ɔ̍ yɛ̍, le̍nde̍ ya̍ I̍ kɛ̍si̍ ni̍ŋ nda̍ o̍ 
lɛ̄ŋnde̍ŋ nde᷅ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ ni̍. Ya̍ to̍o̍si̍a̍a̍ nda̍ a̍ bālā nīla̍ŋ ni̍, le̍ mī lo̍ o̍ ko̍ŋ 
mī chɔ̍m kpāāya̍ nī bɛ̍ndo̍o̍ o̍ nda̍ ni̍ŋ. 

22Yu̍ŋgu̍ cho̍ bɛ̍ɛ̍ yu̍ŋgu̍ pɔ᷅mbu̍i̍i̍na̍a̍ wo̍ o̍ yu̍ŋgu̍la̍ nu̍mnda̍ŋ tɛ̄ɛ̄ŋ ndo̍, I̍ cho̍ tōsā 
mbō sīmnu᷄ŋ ka̍a̍le̍ŋ, ndu̍yɛ̍ o̍ cho̍ ō mɛ̄sɛ̍lɛ̍i̍ yo̍, mbō sīmnu᷄ŋ lɛ᷅ŋndē kpāāyāle̍ 
bɛ̍ndū. Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ tōsā mī he̍ī ī 
yɔ̄nu᷄ŋ o̍ te̍le̍ŋ bi̍ŋgī bɛ̄ŋgu̍.” 

Āīsa̍yā 61 

Yōōŋgū kɛn̄dɔɔ̄ ̍a̍ mɛɛ̄ ̍Mɛl̄ɛk̄a̍ pīŋī niŋ̍ wa᷅ŋnda̍ chīe̍e̍ya̍ yɛ ̍o̍kɔɔ̄̄ 
1“Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍ ō hɛ̄li̍ ya̍. Le̍ he̍ī, Nyi̍nā ndɔ̄ɔ̍ ō chō ya̍ kɔ̄ɔ̄lī. 
He̍ī yɔ̄nu̍ŋ le̍ mī di̍mu̍l wānāa̍ cho̍ o̍ kūɛ̍i̍ ni᷄ŋ nda̍ yōōŋgū kɛ̄ndɛ̍ Mɛ̄lɛ̄ka̍a̍. 

Ō vēm ya̍ le̍ mī nyɔ̍ɔ̍lu̍ wānāa̍ cho̍ a̍ kɔ̄ltā tāmbɛ̍i̍la̍ŋ nda̍ kɔ̄lta̍ŋ, ndu̍yɛ̍ mī yo̍nda̍ 
māā, wānāa̍ cho̍ o̍ bīyɔ̄ɔ̍ ni᷄ŋ nda̍ ā chō mālɔ̄ɔ̍ sɔ̄lā. 

Ō vēm ya̍ le̍ mī to̍sa̍ mī wānāā nda̍ chō kīndīlāa̍ wa̍ ā sɔ̄la̍ bāŋa᷄ŋndo̍, 

2ndu̍yɛ̍, mī yo̍nda̍ māā wɔ̄sīī ndu̍ Mɛ̍lɛ̄ka̍ Ya̍a̍wɛ̄ɛ̄ o̍ cho̍ wāŋnda̍ kɛ̄ndɛ̄i̍ ndūɛ̍i̍ 
tōsāl, mbō mīŋgu̍l ya̍a̍mɔ̍ɔ̍wa̍a̍ ndūa̍a̍ māa̍ ve̍ ī fūūlu̍u̍. 

Ō vēm ya̍ le̍ mī nyɔ̍ɔ̍lu̍ wānāā cho̍ cha᷄ŋnda̍ŋ nda̍ kɔ̄lta̍ŋ, 

3ndu̍yɛ̍ mī ma̍la̍ wānāā kɔ̄ltā ndāla̍ŋ lā chō mɔ̍nɛ̍i̍ bīyɔ̄ɔ̍ Sa̍a̍yɔ̄ŋ chi̍e̍e̍ wa̍. Wānāa̍ 
cho̍ cha᷄ŋnda̍ŋ nda̍, I̍ cho̍ tōsā mā dɔ̄ɔ̄nu᷄ŋ nya̍a̍le̍, ndu̍yɛ̍ mā na᷄ŋ kɔ̄l sɔ̍ŋgɔ̍ ko̍ŋ. 
Wānāa̍ cho̍ cha᷄ŋnda̍ īmɔ̍nɛ̍la̍ŋ nda̍, ā sōlī ni̍ŋ cho̍ndu̍ŋ kɔ̄l kɛ̄ndɔ᷄ŋ. Kɔ̄l ndā 
ta̍mbɛ̍i̍yo̍ ō chō chūwɔ̄ɔ̄, mā mūli̍ŋ Mɛ̍lɛ̄ka̍ sāŋgālāa̍ o̍ chōndo̍ŋ ni᷄ŋ. Ā wā ni̍ŋ 
ma̍wa̍ā māā yɔ̄mīī tūālāā, ndu̍yɛ̍ ā wā ni̍ŋ wa̍nāā sa̍kpō, wānāā Mɛ̄lɛ̄ka̍ Ya̍a̍wɛ̄ɛ̄ 
pi̍la̍ o̍ tɔ᷅l le̍ mbō chɔ᷄m nāŋɔ̄ɔ̄ ndɔ̄ɔ̍ o̍ nda̍ ni̍ŋ sa̍na̍a̍ wa̍. 

4Wāŋnda̍ ha̍ā nda̍ cho̍ hūnɔ̄ɔ̄ pɔ̄mndā māsīndɛ̄ la̍ŋ mīŋgī tāŋgūl ni̍. Fo̍ndāŋndā 
ya̍a̍mɔ̍ɔ̍wa̍ ā tɛ̄ɛ̄mbu̍u̍ sīndɛ̄ la̍ŋ, nda̍ cho̍ la̍ŋ mīŋgī bɛ̄ɛ̄ndīāā ni̍. Chi̍e̍e̍ŋ ya̍a̍mɔ̍ɔ̍wa̍ 
ā pēsi̍ sīndɛ̄ ma̍ mīŋgī mu̍ŋ pɔ̄mnda̍ŋ ndo̍ŋ, nda̍ cho̍ hūnɔ̄ɔ̄ chi̍e̍e̍ŋ mu̍ŋ mīŋgī 
tāŋgūl ni̍.” 

5“Wānāā nīa̍a̍, wānāā lēkāa̍wa̍ ā hūŋ ni̍ŋ mā hu᷄ŋ ma̍ndāl nya̍ Sāa̍ nyāa̍, ndu̍yɛ̍ mā 
tōsa̍l nya̍ chīɔ̄ɔ̄ŋ nyāa̍ŋ, a̍ kpe̍le̍la̍ nyāla̍ mākīle̍pīi̍ la̍ŋ. 

6Wāŋnda̍ ā vēēlū ni̍ŋ nya̍, āā wānāā sōlīāā lāsa̍lāa̍ Mɛ̄lɛ̄ka̍ Ya̍a̍wɛ̄ɛ̄ wa̍. Ā kē ni̍ŋ 
nya̍ di̍ōla̍ŋ āā bu̍ɛ̍i̍yāa̍ Mɛ̄lɛ̄ka̍ nāa̍. Lā chō hūnɔ̄ɔ̄ sūlta̍ŋ o̍ chi̍e̍ēŋndo̍ ni᷄ŋ tɔ̍nɔ̄ di̍o̍, 
ndu̍yɛ̍ mī lā kēlū yōŋgāa̍ a̍ la̍ŋ. 

7Si̍ɔ̍mbu̍la̍ nyāla̍ŋ lā chō fāŋa᷄ŋ, ndu̍yɛ̍ mī bɛ̄ɛ̄la̍ nyāla̍ ta̍mbɛ̍i̍ la̍ŋ lā chūū. Lā chō 
kɔ̄l nāŋɔ̄ɔ̄ ta̍u̍, kāni̍ fo̍ndōle̍, le̍ dɛ̍nɛ̍ kɛ̍ndɛ̄ nya̍ sɔ̄lā ni̍ŋ ndo̍. Lā chō sūllo̍ sɔ̄lā o̍ 
lɛ̄ŋnde̍ŋ nde᷅ŋ ni᷄ŋ, mbō chūa̍ sūl nya̍ a̍a̍ nɔ̍ wo̍ lēdīi̍ŋ. Ndu̍yɛ̍ kɔ̄l nyā kɛ̍ndɔ̄ɔ̍ ō wā 
ni̍ŋ le̍ fɛ̍ɛ̍ŋ a̍ fɛ̍ɛ̍ŋ.” 

8Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ya̍ Mɛ̍lɛ̄ka̍, sa̍kpōyɛ̍i̍ ya̍ I̍ ka̍a̍la̍ ni̍, ndu̍yɛ̍ mi̍ tu᷅l 
ka̍fāla̍ŋ a̍ yɔ̄ŋ wɔ̄ɔ̍ŋndo̍ lēyɛ̄. I̍ cho̍ lō o̍ dīōmndē nīle̍ŋ chōo̍, mī ke̍ wānāā nīa̍a̍ 
fāndā nda̍ nɔ̄ le̍ sɔ̄lāa̍ wo̍, ndu̍yɛ̍ mī yi̍i̍ kpe̍ma̍ fɛ̍ɛ̍ŋ a̍ fɛ̍ɛ̍ŋ ndo̍ a̍ nda̍. 

9Wānāa̍ fu̍lā ni̍ŋ o̍ pūlālē ndāle̍ŋ chōo̍ wa̍, lēlɛ̄ŋ o̍ lēlɛ̄ŋ nda̍ kɔ̍, wāŋnda̍ ā sīnā ni̍ŋ 
nda̍, ndu̍yɛ̍ mā ke̍ nda̍ bɛ̄ɛ̄le̍ŋ. Wānā o̍ wānā che᷅ nda̍ bā o̍ bā pɛ̍, ā chō nda̍ sīnā 
māā wānāā ya̍ Mɛ̍lɛ̄ka̍ Ya̍a̍wɛ̄ɛ̄ dɔ̍ū sa̍lā wa̍ nda̍ chō ni̍.” 

10Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ du̍a̍u̍nu᷄ŋ nya̍a̍le̍ ta̍u̍ ta̍u̍. Nyi̍nā nūu̍ ō na᷄ŋ kɔ̄l ta̍u̍ le̍ 
nyɛ̄ Mɛ̄lɛ̄ka̍ nūu̍ ō tōsa̍l la̍ wo̍. Mɛ̄ɛ̍ nda̍ dōvī nu̍a̍ā wānā la̍nɔ̍ɔ̍, mā bɛ̄ɛ̄ndi̍a̍a̍ ndu̍ 
nyɛ̄ kɛ̄ndɛ̄ kɛ̍ndɛ̄, le̍ mā cha᷄l o̍ nɔ̄ɔ̍ ni᷄ŋ nda̍ pɔ̍nɔ̍ ndɔ̄ yɛ̍, le̍nde̍ Mɛ̄lɛ̄ka̍ bɛ̄ɛ̄ndi̍a̍a̍ 
ya̍ ni̍. Pīŋī o̍ pi̍ŋi̍ ya̍ wo̍, ndu̍ cho̍ nyɛ̄lā chūɛ̄ɛ̄na᷄ŋ nda̍ o̍ wo̍u̍ ya̍ la̍ŋ ni̍. O̍ ko̍ŋ kɔ̍ɔ̍lī, 
mbo̍ chɔ̄m māā i̍ cho̍ sa̍kpō, sa̍kpōyɛ̍i̍ kēŋ, ndu̍ cho̍ māā dōmā vīlɛ̄ī o̍ wo̍u̍ ya̍ wo̍ 
ni̍. 

11Mɛ̄ɛ̍ lɛ̄ŋnde̍ŋ lē tōsā nu̍a̍ā mī tɔ̄lɔ̄ɔ̍ ō vīl lɛ̍, ndu̍yɛ̍ mī kpe̍lo̍o̍ tōsa̍ mī tɔ̄lɔ̄ɔ̄ nda̍ 
tɔ̄l lēni᷄ŋ ndo̍ ō hīndū yɛ̍, le̍nde̍ Māsānɔ̄ɔ̍ Mɛ̄lɛ̄ka̍ tōsā ni̍ŋ ni̍, mī sa̍kpōyɛ̍i̍ ī wa̍ o̍ 
lɛ̄ŋnde̍ ni᷄ŋ kpo̍u̍, ndu̍yɛ̍ mbō tōsa̍ a̍ sa̍bū mī lɛ̄ŋnde̍ kpo̍u̍ i̍ sa̍ŋga̍la̍ ndu̍. 

Āīsa̍yā 62 

Āīsa̍yā piɛ̍i̍ ̍le̍ mī Chūlu̍sɛl̄ɛm̄ o̍ sɔl̍a̍ bāŋa᷄ŋndo̍ 

1Le̍ Sa̍a̍yɔ̄ŋ ndu̍, I̍ cho̍ hīōūwɔ̄ɔ̄ lāchī a̍ sūɛ̍i̍ le̍ ndu̍. Le̍ sa̍bu̍ Chūlu̍sɛ̄lɛ̄m ndo̍, I̍ cho̍ 
me̍ī le̍, I̍ cho̍ lō sūɛ̍i̍ ha̍a̍a̍ mbō lo̍ o̍ ko̍ŋ mbō sɔ̍la̍ bāŋa᷄ŋndo̍, ndu̍yɛ̍ mī kpāāya̍ ndɔ̍ 
o̍ ya᷅m ni̍ŋ ya̍a̍mɔ̍ɔ̍wa̍ wo̍ ō chɔ̄mnu̍ŋ mɛ̄ɛ̍ nyɛ̄ wa̍wo̍ŋndo̍ ō dīāndū nu̍a̍ā o̍ 
nyūmnda̍ŋ ni᷄ŋ yɛ̍. I̍ cho̍ me̍ī le̍, ha̍a̍a̍ mɛ̄ɛ̍ mbō sɔ̄la̍ bāŋa᷄ŋndo̍, mɛ̄ɛ̍ la̍mbūi̍yo̍ ō 
yɔ̄ŋgū nu̍a̍ā nyɛ̄ wa̍wo̍ŋndo̍ yɛ̍. 

2Chūlu̍sɛ̄lɛ̄m, lɛ̄ŋnde̍ ī chō hūnɔ̄ɔ̄ kpāāyā nu̍m bɛ̄ndū ŋ̄ yām ni̍ŋ ya̍a̍mɔ̍ɔ̍wa̍ wo̍ 
chɔ̄, ndu̍yɛ̍ mī māsāā bɛ̍ndūa̍a̍ kpo̍u̍ a̍ che᷅ nāŋɔ̄ɔ̄ nūm bɛ̍ndōo̍. Wāŋndā ā chō nu̍m 
hūnɔ̄ɔ̄ dīōlā sɛ̄nɛ̄īla̍ŋ vēēlū, dīōlā Mɛ̍lɛ̄ka̍ Ya̍a̍wɛ̄ɛ̄ pi̍la̍ o̍ ke᷅ ni̍ŋ nu̍m nda̍ŋ. 

3Ā wā ni̍ŋ Mɛ̍lɛ̄ka̍ Ya̍a̍wɛ̄ɛ̄ o̍ bā, mɛ̄ɛ̍ mɔ̍si̍l lēbɛ̄ɛ̄ kɛ̍ndɛ̄ bɛ̄ndōo̍ ō wā nu̍a̍ā māsāa̍ 
o̍ bā yɛ̍. Ndu̍yɛ̍ ā wā ni̍ŋ Mɛ̄lɛ̄ka̍ nūmndo̍ o̍ bā māā mɔ̍si̍l lēmāsā kɛ̄ndɛ̄ kɛ̍ndɔ̄ɔ̍. 

4Fɛ̍ɛ̍ŋ a̍ fɛ̍ɛ̍ŋ, wāŋnda̍ ā ve̍e̍lū lɛ̍ nu̍m āā, “Chi̍e̍e̍ Mɛ̄lɛ̄ka̍ ō kɛ̄ɛ̍ wo̍,” le̍, kɛ̄lɛ̄ŋgāāle̍ 
mā vēēlu̍ lɛ̄ŋndē nūmnde̍ŋ āā, “Lɛ̄ŋndē Mɛ̄lɛ̄ka̍ tɛ̄ɛ̄mbu̍u̍ le̍ŋ.” Wāŋnda̍ chō nu̍m 
dīōlā sɛ̄nɛ̄īla̍ŋ kē āā, “Mɛ̄lɛ̄ka̍ hīni̍ kɔ̄l a̍ ndu̍,” ndu̍yɛ̍ mā ke̍ lɛ̄ŋndē nūmnde̍ŋ 
dīōla̍ŋ āā, “Ō cha᷄l o̍ nɔ̄ɔ̍ a̍ kɔ̍l kɛ̄ndɛ̄.” Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ hi̍nī ni̍ŋ kɔ᷅l 
a̍ nūm, ndu̍yɛ̍ mī lɛ̄ŋndē nūmnde̍ŋ lē wa̍ le̍ ndu̍, mɛ̄ɛ̍ wānā la̍nɔ̍ɔ̍ ō wā nu̍a̍ā o̍ nɔ̄ɔ̍ 
yɛ̍. 

5Mɛ̄ɛ̍ Chūāāmbɔ̄ pīāāndōo̍ ō chūā nu̍a̍ā yūfu̍a̍a̍nɔ̍ɔ̍ o̍ nɔ̄ɔ̍ ni᷄ŋ yɛ̍, le̍nde̍ wānāā 
nūmnda̍ ā chūā ni̍ŋ nu̍m ni̍. Mɛ̄ɛ̍ wāŋndo̍ ō sɔ̄lā nu̍a̍ā la̍nɔ̍ɔ̍ sɛ̍nɛ̄ī mbō wa̍ nya̍a̍le̍ 
ko̍ŋ yɛ̍, le̍nde̍ Mɛ̄lɛ̄ka̍ nūmndo̍ ō wā ni̍ŋ a̍ nya̍a̍lo̍o̍ le̍ nūm ni̍. 

6Chūlu̍sɛ̄lɛ̄m, I̍ kɛ̍si̍ wānāā mɛ̄ŋgɛ̄lāa̍ o̍ sāāsāla̍ nu̍mnda̍ŋ chōo̍ le̍ mā wa̍ 
mɛ̄ŋgɛ̄lāa̍. Ndu̍yɛ̍ wānāa̍ mɛ̄ŋgɛ̄lāa̍ ha̍ā le̍ īdīi̍ a̍ īchɔ̄l ā nɔ̍ mā mēi̍ le̍, ā nɔ̄ mā wa̍ 
yōndāa̍. Nya̍ cho̍ Mɛ̄lɛ̄ka̍ Ya̍a̍wɛ̄ɛ̄ pīɛ̄īyo̍, mī lā yīyālāŋ ndu̍ a̍ būŋgāŋ o̍ chu̍a̍ wo̍ŋ 
nda̍, lā me̍ī le̍, lā hīo̍u̍ la̍chi̍ a̍ ndu̍ pīɛ̄īyo̍ kpe̍e̍kpe̍i̍. 

7Lā me̍ī le̍, lā hīo̍u̍ la̍chi̍ a̍ ndu̍ pīɛ̄īyo̍, ha̍a̍a̍ mbō lo̍ o̍ ko̍ŋ, mbō mīŋgi̍ Chūlu̍sɛ̄lɛ̄m 
tāŋgūl, ndu̍yɛ̍ mbō mīŋgi̍ ndu̍ chi̍e̍e̍ wāŋnda̍ o̍ chi̍e̍ēŋndo̍ kpo̍u̍ a̍ cha᷅, mā sāŋgāla̍ 
Mɛ̄lɛ̄ka̍ wo̍. 

8Mɛ̄lɛ̄ka̍ Ya̍a̍wɛ̄ɛ̄ he̍e̍lu̍ bā ndɔ̄ kɛ̍ndɔ̄ɔ̍, mbo̍ mēna᷄ŋ. Ndu̍yɛ̍ ō chō tōsā a̍ kpāāya̍ 
ndɔ̄ɔ̍ mbō tōsa̍ nyɛ̄ o̍ di̍mi̍ wo̍. Mbo̍ dīmī āā, “Fɛ̍ɛ̍ŋ a̍ fɛ̍ɛ̍ŋ, I̍ to̍sā lɛ̍ mī ya̍a̍mɔ̍ɔ̍wa̍a̍ 
nyāa̍ ā hu᷄ŋ po̍o̍ndīāā nya̍ nyɛ̄ dīāā nyāa̍ o̍ lābā le̍. Wānāā lēkāa̍wa̍, ā ko᷅l lɛ̍ mūɛ̄īmā 
nyā ma̍ mākīle̍pīi̍ma̍ nya̍ fāfa̍la̍, mi̍ lā tōōsīāā wa̍ŋ te̍. 

9Wāŋnda̍ to̍sā ni̍ŋ chīɔ̄ɔ̄ŋ ndāa̍ŋ, ndu̍yɛ̍ mā dē nyɛ̄ dīāā nda̍ sa̍ŋgā ko̍ŋ le̍ ndu̍ wo̍, 
O̍ ko̍ŋ, mā sāŋgāla̍ ya̍ Mɛ̍lɛ̄ka̍ Ya̍a̍wɛ̄ɛ̄. Wāŋnda̍ to̍sā ni̍ŋ kpe̍le̍la̍ mākīle̍pīi̍la̍ŋ, 
ndu̍yɛ̍ mā tōōsi̍a̍a̍ mūɛ̄īmā mākīle̍pīi̍ya̍ŋ, mā hu᷄ŋ ko᷅l ma̍ŋ o̍ la̍ūla̍ ba̍lu̍ chīɛ̄ī nūu̍ 
la̍ŋ.” 

10Wāŋnda̍ Chūlu̍sɛ̄lɛ̄m, lā kēēku̍ o̍ dīōlā sāāsāla̍ŋ Chūlu̍sɛ̄lɛ̄m mī lā fūla̍. La̍ fūla̍ 
mī lā kɔ̍ bɛ̍ɛ̍ndīāā nɛ̄īyo̍ le̍ wānāā nyāa̍ cho̍ mīīŋgōo̍ Chūlu̍sɛ̄lɛ̄m nda̍. Lā tōōsi̍a̍a̍ 
nɛ̍ī bɛ̍ndōo̍, ndu̍yɛ̍ mī lā bɛ̄ɛ̄ndi̍a̍a̍ ndu̍ nyɛ̄ kɛ̄ndɛ̍ī. Lā fa̍a̍ŋi̍a̍a̍ po̍ūta̍ŋ kpo̍u̍ o̍ nɛ̄ī. 
Lā hāndu̍ tāāmāsi̍o̍o̍, le̍ mī lɛ̄ŋnde̍ ī chē. 

11Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋgu̍ yōndāa̍ o̍ lɛ̄ŋīī lēvīlle̍ ni᷄ŋ kpo̍u̍. 

Ō dīmu̍l lɛ̄ŋnde̍ he̍ī āā, “Lā di̍mu̍l wa᷅ŋnda̍ I̍sɔ̄lūɛ̍i̍, māā wāna̍ ndā pi̍ŋīa̍a̍ ō chō 
hūnɔ̄ɔ̍. Ndu̍yɛ̍ māā ō chō hūnɔ̄ɔ̍ a̍ pāāwā o̍ nɔ̍ le̍ nda̍ wo̍ o̍ bā.” 

12Wāŋnda̍ I̍sɔ̄lūɛ̄ī, ā vēēlū ni̍ŋ nya̍ āā, “Wānāā kāsīa̍a̍ Mɛ̄lɛ̄ka̍a̍.” Ā vēēlū ni̍ŋ nya̍ 
vɛ̄lɛ̄ āā, “Wānāā Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ndi̍a̍a̍ wa̍.” Ā vēēlū ni̍ŋ Chūlu̍sɛ̄lɛ̄m āā, 
“Chi̍e̍e̍ wāŋnda̍ nyēēma̍ cha᷄lle̍ wo̍,” ndu̍yɛ̍ mā vēēlu̍ ndu̍ vɛ̄lɛ̄ āā, “Chi̍e̍e̍ Mɛ̄lɛ̄ka̍ ō 
kɛ̄ɛ̍ le̍ wo̍.” 

Āīsa̍yā 63 

Āīsa̍yā so̍ō a̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ ye᷅m lɛŋ̄nde̍ yɛ ̍o̍kɔɔ̄ ̄
1Ō nɛ̄ɛ̍nɛ̍ cho̍ yɛ̄ ho̍ō chɔ̄nɔ᷄ŋndo̍ Bɔ̍si̍lūā chi̍e̍e̍, o̍ lɛ̄ŋndē I̍dɔ̄mnde̍ŋ ni᷄ŋ, mbo̍ wā 
hūnɔ̄ɔ̍ ō dōvīa̍ŋ o̍ nyɛ̄lā sīāŋā la̍ŋ ni᷄ŋ? Ō nɛ̄ɛ̍nɛ̍ cho̍ yɛ̄ ho̍ō hūnɔ̄ɔ̍ ō dōvīa̍ŋ o̍ nyɛ̄lā 
kɛ̄ndɛ̄ kɛ̍ndɛ̄la̍ŋ ni᷄ŋ, mbo̍ wā hūnɔ̄ɔ̍ a̍ nɛ̄īyo̍ a̍ kpāāyā bɛ̍ndōo̍. Mi̍ Mɛ̄lɛ̄ka̍ mūlī āā, 
“Ya̍ Mɛ̍lɛ̄ka̍ Ya̍a̍wɛ̄ɛ̄ cho̍ hu̍nɔ̄ɔ̍ ni̍, le̍ mī yōnda̍ a̍ kpāāya̍ ni̍ ya̍ I̍ ya᷅m ndo̍ o̍kɔ̄ɔ̄. Ya̍ 
Mɛ̍lɛ̄ka̍ Ya̍a̍wɛ̄ɛ̄ nɔ̍ kpāāyāa̍ le̍ wāŋnda̍ chīīndīa̍a̍ wo̍ cho̍ hūnɔ̄ɔ̍ ni̍.” 

2Mi̍ Āīsa̍yā nyu̍nā āā, “Vɛ᷅ mi̍ nyɛ̄la̍ nu̍m lēkɔ̄ɔ̍ lā wā nu̍a̍ā lā dīūwāā wa᷅ŋ, mɛ̄ɛ̍ 
wānā yɔ᷅ŋ ko̍ āā kīle̍pīi̍ya̍ŋ ŋ̄ wa̍ nīɔ̄ūwo̍ le̍ mūɛ̄īya̍ŋ tōōsi̍a̍a̍ ni̍?” 

3Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ mūlī āā, “Lɛ̄ŋnde̍ ya̍ I̍ wa̍ nīɔ̄ūwo̍ ni̍, mɛ̄ɛ̍ 
wāŋnda̍ nīɔ̄ū nu̍a̍ā kīle̍pīi̍ya̍ŋ le̍ mūɛ̄īya̍ŋ tōōsi̍a̍a̍ yɛ̍. Ndu̍yɛ̍ o̍ lɛ̄ŋnde̍ ni᷄ŋ ki̍nɛ̍i̍, 
wānā o̍ wānā fu̍la̍ mbō māla̍ ya̍ le̍, ya̍ pīlɛ̍ kpe̍ ni̍ɔ̍u̍ ndi̍ ni̍. I̍ dɔ̍ɔ̍nu̍ŋ tu̍mbe̍ a̍ 
wāŋnda̍ o̍ lɛ̄ŋnde̍ ni᷄ŋ, mi̍ ni̍ɔ̍u̍ nīɔ̄ū nda̍ mɛ̄ɛ̍ nda̍ nīɔ̄ū nu̍a̍ā kīle̍pīi̍ya̍ŋ le̍ mūɛ̄īya̍ŋ 
tōōsi̍a̍a̍ yɛ̍. Wānāā ya̍ I̍ ni̍ɔ̍u̍ ka̍ŋ nda̍ kōo̍ma̍ ndāa̍ŋ ma̍ fa̍sa̍ŋi̍a̍ŋ o̍ nyɛ̄lā nīla̍ŋ ni̍, 
mi̍ lā līnda᷄ŋ kpo̍u̍. 

4Bōōndi̍i̍ ya̍ i̍i̍ kɛ̍ɛ̍si̍a̍a̍ o̍ kɔ̄l nūu̍ ni᷄ŋ le̍ wāŋnda̍ māā mīŋgūllo̍ ve̍, ndi̍ fu̍u̍lu̍u̍ ni̍. 
Ndu̍yɛ̍ te̍le̍ŋndo̍ ō fūūlu̍u̍, le̍ mī pi̍ŋi̍ wānāā nīa̍a̍. 

5I̍ wa̍ mɛ̄ɛ̄nda᷄ŋndo̍ le̍ wāna̍ ma̍lā ya̍ wo̍, kɛ̍ wānā bɛ̍ɛ̍ I̍ sɔ̍la̍ le̍. Mɛ̄ɛ̍ ya̍ I̍ che᷅ māā 
wānā o̍ wānā cho̍ mbō sɔ̄ɔ̄ŋgu̍u̍ lābā le̍ ya̍ mālā le̍, mi̍ kɔ̄ndɔ̄fi̍llo̍ bīī ya̍. O̍ ko̍ŋ, mi̍ 
chɔ᷅m kpāāya̍ nūu̍, ndu̍yɛ̍ mi̍ ya᷅m. Mɛ̄ɛ̍ ya̍ I̍ dɔ̍ɔ̍nu̍ŋ tu̍mbe̍, mi̍ tu̍mbe̍ nī ko̍ŋ ō tōsā 
mi̍ sɔ̍lā kpāāyāa̍ mi̍ ya᷅m. 

6Mi̍ du̍a̍u̍nu᷄ŋ tu̍mbe̍ a̍ lɛ̄ŋnde̍, ndu̍yɛ̍ mi̍ nīɔ̄ū nīɔ̄ū ndi̍ a̍ bɛ̄ŋgu̍, ndu̍yɛ̍ mi̍ tɛ̍ɛ̍mbūū 
ndi̍. Mi̍ to̍sā mi̍ kōo̍ma̍ wāŋnda̍ o̍ lɛ̄ŋīī kēŋ ni᷄ŋ mā tāālīāā lɛ̄ŋ.” 

Āīsa̍yā so̍ō a̍ kɛn̄dɛī ̍Mɛl̄ɛk̄a̍ Ya̍a̍wɛɛ̄ ̄o̍ to̍sa̍l Is̍ɔl̄ūɛi̍y̍a̍ ve̍ o̍kɔɔ̄̄ 
7I̍ cho̍ wāŋnda̍ chɔ̄m a̍ kāālā fɛ̍ɛ̍ŋ a̍ fɛ̍ɛ̍ŋ Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ na̍a̍ wo̍, ndu̍yɛ̍ mī 
sa̍ŋga̍la̍ ndu̍ le̍ nyɛ̄ o̍ nyɛ̄ o̍ to̍sa̍l na̍a̍. I̍ cho̍ Mɛ̄lɛ̄ka̍ Ya̍a̍wɛ̄ɛ̄ sāŋgālā le̍ sɔ̄ɔ̍ŋ dɛ̍nɛ̍ 
kɛ̍ndɛ̄ŋ bɛ̄ndūŋ o̍ to̍sa̍l na̍a̍ I̍sɔ̄lūɛ̍i̍ya̍ wo̍ŋ, ndu̍yɛ̍ a̍ kɛ̄ndɛ̄ī bɛ̍ndūēī o̍ to̍sa̍l na̍a̍ ve̍. 
Ō tūīīnu̍ŋ na̍a̍ īnyīɛ̍ɛ̍, ndu̍yɛ̍ mbo̍ chɔ̄m na̍a̍ kāālā ndɔ̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍. 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmī a̍ wāŋnda̍ I̍sɔ̄lūɛ̄ī o̍kɔ̄ɔ̄ āā, “Wānāā nīa̍a̍ 
kpe̍e̍kpe̍i̍ wāŋnda̍ ha̍ā ā chō ni̍. Ā cho᷄ chu̍a̍u̍wāā hu̍i̍ ya̍ le̍.” O̍ ko̍ŋ, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ chi̍i̍ndīāā nda̍. 

9Sāŋgā o̍ sāŋga̍ ke̍e̍ku̍ nda̍ chōo̍, ō me᷄l nda̍ lēni᷄ŋ te̍, mbo̍ chɛ̄l ma̍ sāŋgā nda̍ nda̍ā 
lātūlu̍. Mi̍ ki̍i̍la̍nɔ̍ ndɔ̍ chɔ᷅m māā ndu̍ Mɛ̍lɛ̄ka̍ chō a̍ wāŋnda̍ lātūlu̍ wo̍ ō chīīndīāā 
nda̍. Mbo̍ chɔ̄m nda̍ kāālāa̍, ndu̍yɛ̍ mbo̍ tūīīnu᷄ŋ nda̍ īnyīɛ̍ɛ̍, mbo̍ chīīndīāā nda̍. 
Mbo̍ lō nda̍ māndāa̍ wɔ̄sīla̍ŋ nda᷅ŋ kpo̍u̍, chɔ̍ŋ a̍ pālɛ̍i̍ māsīndɛ̄i̍. 

10Kɛ̍ ma̍ lō o̍ ko̍ŋ ma̍ sīmūl Mɛ̄lɛ̄ka̍ ma̍ tōsā mi̍ Nyi̍na̍ Mɛ̍lɛ̄ka̍a̍ ō tāmbū kɔ̄l ta̍u̍ ta̍u̍ 
a̍ nda̍. O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ si̍mnu᷄ŋ ya̍a̍mɔ̍ɔ̍nɔ̍ nda̍, ndu̍yɛ̍ mbo̍ sɔ̄ŋgā a̍ 
nda̍. 

11Kɛ̍ mi̍ Mɛ̄lɛ̄ka̍ yīyāla᷄ŋ wānāā ndūa̍a̍ ha̍ā, ā nyɛ̍ yɔ̍nu̍ŋ si̍ndɛ̄ a̍ te̍le̍ŋ Mūu̍sē bu̍ɛ̍ī 
ndɔ̄ wo̍. O̍ ko̍ŋ, ma̍ nyūnā āā, “Mɛ̄ɛ̍ ɔ̍ɔ̄ Mɛ̄lɛ̄ka̍ Ya̍a̍wɛ̄ɛ̄ chi̍i̍ndi̍a̍a̍ ni᷅ŋ sīndɛ̄ wāŋnda̍ 
I̍sɔ̄lūɛ̄ī o̍ pēe̍ mɛ̄ŋmā īhɛ᷄llo̍, lātūlu̍ nda̍ wānāa̍ wa̍ nda̍ chīla̍ŋ nda̍ wo̍? Ɔ̍ɔ̄ Mɛ̄lɛ̄ka̍ 
yɔ̍ŋ ko̍ŋ Nyi̍nā ndɔ̄ɔ̍, mi̍ Nyi̍nā ndɔ̄ ko̍ŋ ō wā wānāā ndūa̍a̍ tɛ̄ɛ̄ŋ ndo̍? 

12Kūɛ̍ɛ̍nɛ̍ Mɛ̄lɛ̄ka̍ kōŋ ō chō yɛ̄, o̍ ke̍ ko̍ŋ Mūu̍sē kpāāya̍ ndɔ̄ kɔ̄ndɔ̄fi̍li̍ bɛ̄ndōo̍, mbo̍ 
pīɔ̄ū mɛ̄ŋnda̍ŋ tɛ̄ɛ̄ŋ, le̍ mī I̍sɔ̄lūɛ̍i̍ya̍ ā ta᷄ŋ, o̍ ko̍ŋ mī ndu̍ Mɛ̄lɛ̄ka̍ ō sīmnu᷄ŋ wa᷅na̍ 
tɔ̍ɔ̍ le̍ fɛ̍ɛ̍ŋ a̍ fɛ̍ɛ̍ŋ ndo̍? 

13O̍ to̍sa̍ ko̍ŋ, mi̍ wāŋnda̍ ā kēēkū o̍ fo̍ndāŋ yīŋgi̍lɛ̍i̍ bɛ̍ndōo̍ o̍ Pēe̍ Mɛ̄ŋmā Īhɛ᷄llo̍ 
ni᷄ŋ ma̍ tāŋ ndo̍? “Mbo̍ tōsā mi̍ wāŋnda̍ ā kēēkū o̍ pīo̍o̍ tɛ̄ɛ̄ŋ, mɛ̄ɛ̍ so̍o̍ ō wā nu̍a̍ā 
kɔ̄la̍ŋ o̍ po̍llo̍ ni᷄ŋ yɛ̍, ma̍ tāŋnu᷄ŋ. Wāŋndo̍ ō pīlɛ̍ bɛ̍ɛ̍ o̍ bo̍ŋ mbō de᷄l te̍. 

14Mɛ̄ɛ̍ nda̍ kūā nu̍a̍ā a̍ nāūwa̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ yɛ̍, le̍nde̍ Nyi̍na̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ō kūɛ̄ a̍ wāŋnda̍ ni̍, mbo̍ kē nda̍ pɛ̄ŋgīo̍o̍. Nu̍a̍ā ŋ̄ kūɛ̄ a̍ wānāā 
nūmnda̍ ni̍ Mɛ̄lɛ̄ka̍, le̍ ma̍ tōsā mī dīōlā nūmnda̍ŋ lā sɔ̄lā bɛ̄ɛ̄le̍ bɛ̍ndūle̍ŋ.” 

Pīɛī̄le̍ŋ le̍ nyīɛɛ̍y̍e̍ a̍ le̍ mālāa̍ sɔl̄āa̍ 
15Mɛ̄lɛ̄ka̍, lo̍ ɛ̄chɛ̍nɛ̄ o̍ fo̍ndā nu̍m kāsī lēbɛ̄ɛ̄ bɛ̄ndōo̍ mā to̍fa̍ lɛ̄ŋ na̍nu᷄ŋ, mā chē 
dɛ̍nɛ̍ nāā pa̍lāa̍. Vɛ᷅ ni᷅ŋ a̍ bu̍u̍la̍ŋ ndɛ̍ a̍ na̍a̍, ndu̍yɛ̍ mā chɔ̍m kpāāyā nu̍mndo̍ le̍? 
Vɛ᷅ a̍ chɔ᷅m ndɛ̍ na̍a̍ kāālāa̍, ndu̍yɛ̍ mā nɔ̄ nyīɛ̍ɛ̍ye̍ le̍ na̍a̍ le̍? 

16Mɛ̄lɛ̄ka̍, nu̍m cho̍ fi̍nyā nāa̍ ni̍. E̍bīlāha᷅m o̍ si̍nā na̍a̍ māā chūāūwāā ndɔ̄ le̍. 
Che̍kɔ̍pū, ndu̍ yɔ̍nūŋ māā I̍sɔ̄lūɛ̄ī ni̍, ndu̍ bɛ̍ɛ̍ ō si̍nā na̍a̍ le̍. Kɛ̍ nūm nūm Mɛ̄lɛ̄ka̍ 
Ya̍a̍wɛ̄ɛ̄, nu̍m cho̍ fi̍nyā nāa̍ ni̍. Nu̍m cho̍ wānā na̍a̍ pīŋīa̍a̍ kāni̍ ma̍si̍ndɛ̄ ni̍. 

17Mɛ̄lɛ̄ka̍, vɛ᷅ ma̍ chɛ̄l mi̍ ŋ̄ fāŋa᷄ŋ o̍ nɛ̄ī nu̍mndo̍ chōo̍? Vɛ᷅ ma̍ tōsā mi̍ ŋ̄ nɔ̄ bōllē 
kālālē wāā nu̍a̍ā, ŋ̄ nɔ̍ lɛ̍ īsīōōŋ le̍ nūm te̍? Yāndi̍i̍ Mɛ̄lɛ̄ka̍, mi̍ŋgi̍ hɔ᷅lla̍ o̍ na̍a̍ lo̍ mā 
ma̍la̍ na̍a̍, fo̍ndōle̍, bu̍ɛ̍i̍yāā nūmnda̍ na̍a̍ ŋ̄ chō ni̍, yu̍ŋgu̍la̍ cho̍ māā nyɛ̄m nu̍m 
ŋ̄kɛ᷅ la̍ŋ na̍a̍ ŋ̄ chō ni̍. 

18Chīɛ̄ī nūmndo̍, le̍ te̍le̍ŋ bi̍ŋgi̍i̍ni̍i̍ ko̍ni̍ o̍ wa̍ le̍ wānāā nūm a̍ kāsīa̍a̍ ni̍. Mi̍ 
ya̍a̍mɔ̍ɔ̍wa̍ ā hu᷄ŋ de᷅l ndu̍ chōo̍ ma̍ pīāl ndu̍ wɔ̍ wɔ̍. 

19Mɛ̄lɛ̄ka̍, ā bīī na̍a̍ ko̍, nu̍a̍ā ŋ̄ chā āā ŋ̄ cho̍ bɛ̍ɛ̍ wa̍nāā ŋ̄ wa̍ māsā chōo̍ pa̍a̍ndū le̍, 
nu̍a̍ā ŋ̍ chā āā ŋ̄ cho̍ bɛ̍ɛ̍ wa̍nāā nūm te̍. 

Āīsa̍yā 64 

1Mɛ̄lɛ̄ka̍, vɛ᷅ a̍ bu̍lī ha̍la̍a̍ mā tōl lɛ̄ŋ na̍nu᷄ŋ te̍? Pēmbo᷄ŋ kpo̍u̍ ŋ̄ wa̍ nu̍m chɔ̄, mī 
mu̍ŋ nyi̍i̍ya̍ a̍ sīōōŋnde̍. 

2Ŋ̄ wa̍ nyīīyā, mī mu̍ŋ mu̍u̍lu̍ŋ mɛ̄ɛ̍ mɛ̄ŋnda̍ŋ mā ŋōl nu̍a̍ā o̍ yīŋ mī mā wa̍ 
mūūlɔ᷄ŋndo̍ yɛ̍. To̍l mā to̍sa̍ mī ya̍a̍mɔ̍ɔ̍wa̍ ā sīna̍ wāna̍ ŋ̄ chō wo̍, ndu̍yɛ̍ mā to̍sa̍ 
mī lɛ̄ŋnde̍ kpo̍u̍ tē ā chē nu̍m pɛ̍, ā nyīīya̍ a̍ sīōōŋnde̍. 

3A̍ to̍sa̍l na̍a̍ ni᷅ŋ sɔ̄ɔ̍ŋ kɔ̄ndɔ̄fi̍llo̍ŋ pāāndū, ŋ̄ na̍a̍ ŋ̄ yi̍ya̍ŋ bɛ̍ɛ̍ māā ŋ̄ yɔ̍nūŋ te̍ wo̍ŋ. 
Ma̍ lō o̍ ko̍ŋ ma̍ tūāl lɛ̄ŋ, ndu̍yɛ̍ pēmbo᷄ŋ kpo̍u̍ mɛ̄ɛ̍ ŋ̍ che᷅ nu̍m, mi̍ ŋ̄ nyīīyā a̍ 
sīōōŋnde̍. 

4Kāni̍ bɛ̍ɛ̍, wānā o̍ wānā chi̍ wɔ̍, ɔ̄ɔ̄ mbō tūēī a̍ mɛ̄lɛ̄ka̍ o̍ mɛ̄lɛ̄ka̍ chēle̍ŋ o̍kɔ̄ɔ̄ māā 
nūm te̍, Mɛ̄lɛ̄ka̍ to̍sā sɔ̍ɔ̍ŋ kɔ̄ndɔ̄fi̍li̍ŋ bɛ̄ndūŋ wāā nu̍a̍ā le̍ wānāā ndūa̍a̍ du̍a̍ū 
ti̍i̍nda᷄ŋ ndāa̍ o̍ ndu̍ ni̍ŋ nda̍ wo̍. 

5Wānāa̍ na᷅ŋ kɔ̍l le̍ tōnya̍a̍ tōsāa̍ le̍ te̍le̍ŋ o̍ te̍le̍ŋ nda̍, a̍ lo̍o̍nūŋ mɛ̍ɛ̍ ŋ̄ yēēma̍ nda̍ 
mā wa̍ yɛ̍ wa̍, mālāa̍ ŋ̄ mālā nda̍ ni̍. Kɛ̍ le̍ yɔ̄ŋ wɔ̄ɔ̍ŋ na̍a̍ ŋ̄ tōsa̍ a̍ nūm ndo̍, ma̍ 
dūāūnu᷄ŋ tu̍mbe̍ a̍ na̍a̍. Le̍ te̍le̍ŋ vi̍lɛ̄i̍, ŋ̄ chōnu᷄ŋ ni᷅ŋ o̍ yɔ̄ŋ wɔ̄ɔ̍ŋndo̍ ni᷄ŋ. Vɛ̄ɛ̍nɛ̍ ŋ̄ 
nɔ̄lā yɛ̍ mā pi̍ŋi̍ na̍a̍? 

6Na̍a̍ kpo̍u̍, ŋ̄ sīmnu᷄ŋ wa̍nāā nɔ̄ɔ̄lɛ̍i̍ a̍ yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ. Sɔ̄ɔ̍ŋ kɛ̍ndɛ̄ŋ 
na̍a̍ ŋ̄ tōsa̍ bɛ̍ɛ̍ wo̍ŋ, mɛ̄ɛ̍ kōlā yu̍u̍lu̍ nɔ̍ɔ̍lɛ̍i̍yo̍ ō wā nu̍a̍ā yɛ̍, le̍nde̍ ŋ̍ cho̍ nu̍m o̍ hɔ̄l 
ni̍. Mɛ̄ɛ̍ pēī ve̍sɛ̍i̍ye̍ ī wā nu̍a̍ā yɛ̍, le̍nde̍ na̍a̍ ŋ̄ yɔ̄nu̍ŋ ni̍. Ndu̍yɛ̍ yɔ̄ŋndā nāāla̍ 
wɔ̍ɔ̍ŋnda̍ŋ lā hīōū a̍ na̍a̍, mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā mī ī bāsu̍ pēī ve̍sɛ̍i̍ye̍ yɛ̍. 

7Na̍a̍ ki̍nɛ̍i̍, wānā o̍ wānā o̍ de᷅l lɛ̍ bɛ̍ɛ̍ kɔ̍l mbō pīɛ̍i̍ nu̍m te̍. Wānā o̍ wānā o̍ nyu̍nā 
lɛ̍ nu̍m le̍ mālā le̍. Kāni̍ fo̍ndōle̍, a̍ fāŋā hɔ̄lāā nūmnda̍ o̍ na̍a̍ lo̍, ndu̍yɛ̍ ma̍ tōsā mi̍ 
ŋ̄ sɔ̄lā dɛ̍nɛ̍ pa̍lāā le̍ yɔ̄ŋndā nāāla̍ wɔ̍ɔ̍ŋnda̍ŋ. 

8Kɛ̍ a̍ ko̍ŋ kpo̍u̍ Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ fi̍nyā nāa̍ ni̍. Ŋ̄ chō māchūāā māā pūūlū 
chu̍a̍u̍wāā ŋ̄kpɛ̍ɛ̍nɛ̍, mi̍ nūm wā māā wānā chu̍a̍u̍wāā ŋ̄kpɛ̍ɛ̍nɛ̍. Nu̍m to̍o̍si̍a̍a̍ na̍a̍ 
a̍ bālā nūmnda̍ŋ ni̍. 

9Du̍a̍u̍nu᷄ŋ ndɛ̍ tu̍mbe̍ a̍ na̍a̍, mī tu̍mbe̍ na̍a̍ ō hīōū nu̍m o̍ kɔ̄l kɔ̄ɔ̄lī le̍. Kɛ̍si᷄ŋ yɔ̍ŋndā 
nāāla̍ wɔ̍ɔ̍ŋnda̍ŋ o̍ kɔ̄l, le̍ fɛ̍ɛ̍ŋ a̍ fɛ̍ɛ̍ŋ te̍. Na̍a̍ kpo̍u̍ wānāā nūmnda̍ na̍a̍ ŋ̍ cho̍ ni̍. 
Yāndi̍i̍ tu̍i̍i̍nu̍ŋ na̍a̍ īnyīɛ̍ɛ̍. 

10Chi̍e̍e̍ŋ nu̍m kāsīo̍ŋ kpo̍u̍ ŋ̄ tāmbu̍, mi̍ ŋ̄ sīmnu᷄ŋ mɛ̄ɛ̍ po̍llo̍ ō wā nu̍a̍ā yɛ̍. 
Chūlu̍sɛ̄lɛ̄m o̍ ta̍mbu̍, ō sīmnu᷄ŋ mɛ̄ɛ̍ po̍llo̍ ō wā nu̍a̍ā yɛ̍. 

11Chīɛ̄ī nāā kāsīo̍o̍, ō wa̍ vɛ̄lɛ̄ chīɛ̄ī kɛ̄ndɛ̄ bɛ̄ndōo̍, mī fi̍nyāā nāā ma̍māa̍ nda̍ a̍a̍ 
ku̍ā nu̍m sāŋgālāa̍ lo̍ŋ ndo̍, ō chō ni᷅ŋ hāū o̍ ŋu̍a̍lɛ̍i̍yo̍. Ndu̍yɛ̍, fo̍ndāŋndā nāāla̍ na̍a̍ 
ŋ̍ ka̍a̍la̍ la̍ŋ kpo̍u̍, lā chō ni᷅ŋ hāū pɔ᷅mnda̍ŋ. 

12Mɛ̄lɛ̄ka̍ Ya̍a̍wɛ̄ɛ̄, mu᷅ŋ kpo̍u̍ mā wa̍ mu̍ŋ chɔ̄ɔ̍, a̍ to̍sā i̍sɔ̍ɔ̍ o̍ īsɔ̄ɔ̍ le̍ na̍a̍ mālāa̍ le̍? 
Mā wa̍ mu᷅ŋ chɔ̄ɔ̍ mā mēīnūŋ, mā tūsī na̍a̍ nyɛ̄ pālāa̍ chōo̍, nyɛ̄ pālāa̍ hi̍o̍ū na̍a̍ 
māyōōmū wo̍? 

Āīsa̍yā 65 

A̍ mɛɛ̄ ̍Mɛl̄ɛk̄a̍ chō wānāa̍ sim̍u̍l ndu̍ wa̍ nyɛ ̄pālāa̍ tūsī chōo̍ yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ wa̍ ō bɛ̄ɛ̄ndīa̍ŋ māā tē nda̍ a̍a̍ nyu̍na̍ ya̍ dīōm pɛ̍, ya̍ 
i̍i̍ mu̍li̍ nda̍ dīōm, kɛ̍ ā nyu̍na̍ ya̍ le̍. I̍ wa̍ ō bɛ̄ɛ̄ndīa̍ŋ māā tē nda̍ a̍a̍ nu̍u̍va̍ ya̍ pɛ̍, 
nda̍ a̍a̍ sa̍a̍lu̍ŋ ya̍, kɛ̍ ā nūūwa̍ ya̍ le̍. Wānāa̍ kɛ̍ɛ̍ ha̍ā le̍ ya̍ pīɛ̄īyo̍ wa̍, mi̍ di̍mūl nda̍ 
ma̍a̍, tē lā yēēma̍ le̍ ya̍ sāālɔ᷄ŋndo̍ pɛ̍, mi̍ lā chē ya̍. Mi̍ lā chē ya̍. 

2Le̍ te̍le̍ŋ o̍ te̍le̍ŋ I̍ wa̍ ō bɛ̄ɛ̄ndīa̍ŋ le̍ wāŋnda̍ ha̍ā chɛ̄lɔ̄ɔ̍ māā wānāā ni̍, wānāa̍ 
si̍mu̍l la̍ ha̍ā, ma̍ wā sɔ̄ɔ̍ŋ bɛ̍nda̍ le̍ wo̍ŋ tōsāa̍, nyɛ̄ nda̍ yēēmā le̍ tōsāa̍ wo̍ ko̍ni̍ 
nda̍ tōsā ni̍ wa̍. 

3Ya̍ o̍ hɔ̄l kpe̍e̍kpe̍i̍ nda̍ hūŋ sɔ̍ɔ̍ŋ bɛ̍nda̍ le̍ wo̍ŋ tōsāa̍ ni̍, sɔ̄ɔ̍ŋ to̍sā mī ya̍ Mɛ̍lɛ̄ka̍ 
dɔ̄ɔ̄nu᷄ŋ tu̍mbe̍ a̍ nda̍ wo̍ŋ. O̍ kpe̍le̍la̍ ndāla̍ŋ ni᷄ŋ nda̍ kūā sa̍lāla̍ŋ sōlīo̍o̍ o̍ mɛ̄lɛ̄ka̍a̍ 
ndāa̍ lo̍ ni̍, ndu̍yɛ̍ mā lūām nyɛ᷅m chūŋ kɛ̄ndɔ᷄ŋ o̍ mɛ̄lɛ̄ka̍a̍ ndāa̍ lo̍, o̍ ma̍āŋndā nda̍ 
tōōsīāā a̍ kpi̍līki̍o̍ŋ nda̍ŋ chōo̍. 

4O̍ sɛ̄īla̍ŋ tɛ̄ɛ̄ŋ, a̍ o̍ fo̍ndāŋnda̍ cho̍ nu̍a̍ā yo̍lo̍lɛ̄la̍ŋ, nda̍ kūā cha̍lle̍ īchɔ̄l ni̍. Mā lɔ᷄l 
īchāli̍ lo̍ŋ pi̍i̍, le̍ sūɛ̍i̍ nāa̍ wāŋ vīlɛ̍i̍ya̍ chūā. Vīsīŋ pēūwo̍ŋ bɛ̍ɛ̍ mā dē. Ndu̍yɛ̍, vīsi᷄ŋ 
bɛ̍nda̍ ya̍ Mɛ̍lɛ̄ka̍ o̍ hɔ̄l le̍ di̍o̍ le̍ wo̍ŋ, mu̍ŋ nda̍ yāū mbo̍ōya̍la̍ŋ ni̍, mā kōlī kōlī. 

5O̍ ko̍ŋ kɔ̍ɔ̍lī, mā dīmūl wa᷅ŋnda̍ āā, ‘Lā sɔ̍ɔ̍ŋgūū na̍a̍ īkɛ̄i̍ le̍, wānāa̍ cho̍ ā hɛ̄līa̍ŋ 
te̍ŋge̍le̍ŋ le̍ Mɛ̄lɛ̄ka̍ wa̍ na̍a̍ ŋ̄ chō ni̍. Le̍la̍ŋ lā pi̍la̍ŋ na̍a̍ le̍.’ Wāŋnda̍ ha̍ā, mɛ̄ɛ̍ 
ni᷄ŋndo̍ ō pīā nu̍a̍ā wānā a̍ ku᷄mnde̍ yɛ̍, le̍nde̍ ni᷄ŋndo̍ pɛ̄ ya̍ a̍ sūɛ̍i̍ ndɛ̄i̍ ni̍. Tu̍mbe̍ 
ya̍ I̍ dɔ̍ɔ̍nu᷄ŋ a̍ nda̍ wo̍, ō chō māchūāā mɛ̄ɛ̍ yīŋnde̍ŋ lē wā nu̍a̍ā lē nyu᷅m kpo̍so̍ŋ 
te̍ yɛ̍. 

6“Wāŋnda̍ ha̍ā, ī chō ni᷅ŋ ī pōōnyīāā māā ā nɔ̄ mā sɔ̄la̍ dɛ̍nɛ̍ pa̍lāa̍. Ndu̍yɛ̍ I̍ me̍ī a̍ 
ndi̍ le̍. Nyɛ̄ o̍ nyɛ̄ nda̍ tōsa̍, ā chō pāāwāa̍ sɔ̄lā le̍ ndu̍ ō pīāā cha̍. I̍ cho̍ nda̍ nyɛ̄ 
pālāa̍ tūsī chōo̍, le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, 

7yɔ̄ŋndā wɔ̄ɔ̍ŋndā nda̍ pi̍la̍ ā tōsa̍ la̍ŋ ni̍, a̍ yɔ̄ŋndā wɔ̄ɔ̍ŋndā fi̍nyāā ndāā ma̍māa̍ 
ā tōsa̍ la̍ŋ. I̍ cho̍ nda̍ nyɛ̄ pālāa̍ tūsī chōo̍, Kāni̍ fo̍ndōle̍, le̍ mɛ̄ɛ̍ nda̍ wa̍ nyɛ̄m chūŋ 
kɛ̄ndɔ᷄ŋ lōmɔ̄ɔ̍ o̍ lūāŋūŋ bɛ̄ndo᷄ŋ chōo̍ o̍ mɛ̄lɛ̄ka̍a̍ chēle̍ŋnda̍ lo̍, ndu̍yɛ̍ ma̍ tɛ̄ɛ̄mbūū 
ya̍ Mɛ̍lɛ̄ka̍ bɛ̄ɛ̄la̍ŋ o̍ pēmbo᷄ŋ chōo̍ yɛ̍. Le̍ he̍ī, nyɛ̄ o̍ nyɛ̄ nda̍ tōsa̍, ā chō pāāwāa̍ 
sɔ̄lā le̍ ndu̍ o̍ pi̍a̍ā cha̍.” 

8Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Mɛ̄ɛ̍ wāŋndo̍ wā nu̍a̍ā kpɔ̄ŋnjɔ̍ mākīle̍pīi̍ wɔ̍ɔ̍ŋndo̍ 
vīōūwɔ̄ɔ̍, mbō sāālu̍ŋ ma̍ kɛ̍ndīa̍ŋ mā ti᷄ŋ lēni᷄ŋ, mā o̍ sɔ̍lā wɔ̍ tɔ̄nɔ̄ pɔ̍mbɔ̄ lēni᷄ŋ 
nda̍ŋ, ō vi̍ū ma̍ŋ te̍ yɛ̍, le̍nde̍ ya̍ I̍ to̍sā ni̍ŋ a̍ bu̍ɛ̍i̍yāā nīa̍a̍ ni̍. I̍ tɛ̍ɛ̍mbūū ni̍ŋ nda̍ 
kpo̍u̍ le̍, I̍ cho̍ ā ti᷄ŋ chīīndīāā. 



1572 

 

 
Kisi Bible Quick 

© 2013 Bible Society in Liberia. 
 

 
 

 

9I̍ cho̍ wāŋnda̍ I̍sɔ̄lūɛ̄ī, a̍ wānāa̍ fu̍la̍ o̍ pūlāle̍ Chu̍dāle̍ŋ chōo̍ wa̍ sa̍la̍ dɔ̄wɔ̄ɔ̄. 
Wāŋnda̍ ha̍ā le̍ nda̍ lɛ̄ŋndē nīle̍ ŋ̄pēmbūle̍ŋ lē wā ni̍ŋ ni̍. Wāŋnda̍ ha̍ā, wānāā nīa̍a̍ 
ya̍ I̍ hɛ̍li̍ wa̍ nda̍ chō ni̍. Nda̍ cha᷅l ni̍ŋ o̍ fo̍ndāa̍ ho̍ō ni̍, ndu̍yɛ̍ mā sāāŋgi̍a̍l la̍. 

10Wānāā nīa̍a̍ ha̍ā, ya̍ Mɛ̍lɛ̄ka̍ nda̍ wā ni̍ŋ sōōlūūwo̍ ni̍. Ndu̍yɛ̍, lɛ̄ŋndē dɛ̍ŋgbɛ̍le̍ŋ 
o̍ pēmbo᷄ŋ tɛ̍ɛ̄ŋ Si̍a̍lɔ̄ŋ, le̍ si̍mnūŋ ni̍ŋ nāa̍ sāa̍ ndāa̍ ā kūā di̍o̍la̍ŋ nda̍, o̍ ko̍ŋ kɔ̍ɔ̍lī, 
mī lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ A̍kɔ̍ɔ̄ le̍ si̍mnu᷄ŋ nāa̍ nāūwāā ndāa̍ ā kūā pɛ̍ŋgīo̍o̍ 
wa̍. 

11“Kɛ̍ nya̍ kɛ̍ɛ̍ ya̍ Mɛ̍lɛ̄ka̍ Ya̍a̍wɛ̄ɛ̄ wa̍ ki̍nɛ̍i̍, nya̍ kɛ̍ɛ̄ ha̍ā Pēmbīī Sa̍a̍yɔ̄ŋnde̍, pēmbīī 
nīī kāsīe̍i̍, ndu̍yɛ̍ mi̍ lā mūli᷄ŋ Ka̍a̍dī, a̍ Mɛ̍nī, mɛ̄lɛ̄ka̍ā kāŋ sōōlūūwo̍, le̍ dɛ̍nɛ̍ 
kɛ̍ndɔ̄ɔ̍ ndu̍yɛ̍ a̍ le̍ tɔ̍ɔ̍ sɔ̄lāa̍ wa̍, ī ve᷅ ni̍ŋ le̍nde̍ a̍ nya̍ le̍. 

12Nya̍ nya̍ I̍ chi̍i̍ ni᷅ŋ kɛ̄ɛ̄sīāā, le̍ mī lā sɔ̄la̍ pīɔ̍mndo̍ a̍ mūɛ̄ī fāŋnde̍. Nya̍ kpo̍u̍ ā chō 
nya̍ hūnɔ̄ɔ̄ dīū. Kāni̍ fo̍ndōle̍, I̍ ve̍e̍lu̍ nya̍ kɛ̍ lā mūli̍ ya̍ dīōm te̍. Mi̍ su̍a̍ā nāa̍ nya̍ 
chūā, kɛ̍ lā ye᷄ŋ ya̍ lānī le̍. Sɔ̄ɔ̍ŋ ya̍ Mɛ̍lɛ̄ka̍ chūa̍ māā sɔ̄ɔ̍ŋ wɔ̍ɔ̍ŋndo̍ŋ ndo̍ŋ, mu̍ŋ 
ko̍ni̍ nya̍ chō hīōūwɔ̄ɔ̄ lāchī a̍ tōsāa̍ ni̍, mī lā tōsā sɔ̍ɔ̍ŋ ya̍ Mɛ̄lɛ̄ka̍ hi̍nī kɔ᷅l te̍ wo̍ŋ.” 

13Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̍ndōo̍ ō dīmi̍ wo̍ cho̍ ho̍ō ni̍. Ō dīmi̍ 
āā, “Bu̍ɛ̍i̍yāā nīa̍a̍ ā wā ni̍ŋ nyɛ̄ dīa̍a̍ dīo̍o̍, kɛ̍ mī yīa̍a̍ŋ mā nɛ̄ī nya̍ wānāā dɛ̍nɛ̍ 
wɔ̍ɔ̍ŋnda̍. Bu̍ɛ̍i̍yāā nīa̍a̍ ā wā ni̍ŋ ko̍lɔ̄ɔ̍, kɛ̍ mī nya̍ wa̍ a̍ bo̍lōlā vēsɛ̍i̍la̍ŋ. Nda̍ wā 
ni̍ŋ a̍ nya̍a̍lo̍o̍, kɛ̍ mī nya̍ wā a̍ si̍ɔ̍mbu̍la̍ŋ. 

14Bu̍ɛ̍i̍yāā nīa̍a̍ ā wā ni̍ŋ cho̍ndo̍ŋ a̍ kɔ̄l kɛ̄ndɛ̄ nda̍ nɔ̄ ni̍ŋ ndo̍, kɛ̍ mī nya̍ chāŋ a̍ 
kɔ̄ltā tāmbɛ̍i̍la̍ ko̍māl ni̍ŋ nya̍ la̍ŋ. Lā wā ni̍ŋ ko̍ŋu̍llo̍ chōo̍ cho̍o̍ kpe̍le̍ŋ, a̍ kɔ̄l 
tāmbɛ̍i̍ bɛ̍ndu̍ ko̍māl ni̍ŋ nya̍ wo̍. 

15Dīōlā nyāla̍ŋ, la̍ŋ wānāā nīa̍a̍ ā chūā ni̍ŋ ni̍ māā tāāmāsi̍, le̍ wāŋnda̍ sēndi̍la̍ŋ 
hāndɔ̄ɔ̍ chōo̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ chō nya̍ dīū kpo̍u̍. Kɛ̍ 
bu̍ɛ̍i̍yāā nīa̍a̍ nda̍, mī ke̍ nda̍ dīōlā sɛ̄nɛ̄īlā chēle̍ŋ. 

16Wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ mbō hu᷄ŋ ye̍e̍mā sa̍lāa̍ pɛ̍, ya̍ Mɛ̍lɛ̄ka̍ 
Ya̍a̍wɛ̄ɛ̄ wāna̍ tōnya̍a̍, ya̍ wānā ko̍ŋ ō nyūnā ni̍ŋ ni̍, le̍ mī dɔ̍ū ndu̍ sa̍lā. Ndu̍yɛ̍ tē 
wānā o̍ wāna̍ o̍ wa̍ bu̍ŋgɛ̄i̍ chūa̍a̍ o̍ lɛ̄ŋnde̍ŋ nde᷅ŋ ni᷄ŋ pɛ̍, le̍ nyɛ̄ o̍ nyɛ̄ tōsāa̍, o̍ ya̍ 
Mɛ̍lɛ̄ka̍ tōnya̍a̍ wānā ko̍ŋ ō mēnāŋ ni̍ŋ ni̍. Kāni̍ fo̍ndōle̍, dɛ̍nɛ̍la̍ pa̍lāāla̍ ko̍ma̍l 
wāŋnda̍ o̍ pāāndōo̍ ni̍ŋ nda̍ŋ ki̍nɛ̍i̍, ā chō hūnɔ̄ɔ̄ pūɛ̄ɛ̄nɔ᷄ŋ a̍ la̍ŋ pɔ̍lī. Kāni̍, I̍ cho̍ 
tōsā mī dɛ̍nɛ̍la̍ pa̍lāālā lāŋ lā fāŋa̍ŋ kpo̍u̍.” 

A̍ mɛɛ̄ ̍Mɛl̄ɛk̄a̍ tōōsīāā niŋ̍ fo̍ndāŋndā sɛn̄ɛī̄la̍ŋ chōo̍ cho̍o̍ a̍ chie̍̍ēŋ sɛn̄ɛī̄yo̍ yɛ ̍o̍kɔɔ̄ ̄
17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ fo̍ndāŋ ndā sɛ̄nɛ̄īla̍ŋ to̍o̍sīāā o̍ ha̍la̍a̍ ni᷄ŋ chōo̍ 
cho̍o̍, a̍ chi̍e̍ēŋ sɛ̄nɛ̄īyo̍. Sɔ̄ɔ̍ŋ yɔ̍nu̍ŋ o̍ pāāndōo̍ ni᷄ŋ ndo̍ŋ ki̍nɛ̍i̍, wāŋnda̍ chō hūnɔ̄ɔ̄ 
pūɛ̄ɛ̄nɔ᷄ŋ a̍ mu̍ŋ o̍kɔ̄ɔ̄, wānā o̍ wānā yi̍yāŋ ndɛ̍ ni̍ŋ a̍ mu̍ŋ o̍kɔ̄ɔ̄ le̍. 

18Lā wa̍ a̍ kɔ̄l kɛ̄ndɛ̄, ndu̍yɛ̍ mī lā ndɔ̄ɔ̄nu᷄ŋ nya̍a̍le̍ le̍ te̍le̍ŋ o̍ te̍le̍ŋ, a̍ nyɛ̄ ya̍ I̍ to̍sa̍ 
wo̍. I̍ to̍sa̍ Chūlu̍sɛ̄lɛ̄m chi̍e̍e̍ kɔ̄l kɛ̄ndɛ̄ bɛ̄ndōo̍, ndu̍yɛ̍ wānāā ndūa̍a̍ ā chō a̍ 
nya̍a̍lo̍o̍. 

19Ya̍ Mɛ̍lɛ̄ka̍ pīla̍ bɛ̍ɛ̍ I̍ cho̍ hūnɔ̄ɔ̄ kɔ̄l nāŋɔ̄ɔ̄ a̍ Chūlu̍sɛ̄lɛ̄m, ndu̍yɛ̍ a̍ wānāā ndūa̍a̍. 
Cha᷄ŋ o̍ cha̍ŋ o̍ ve᷅ lɛ̍ ni̍ŋ lo̍ŋ te̍, ndu̍yɛ̍ kɔ̄l tāmbɛ̍i̍ ve᷅ ni̍ŋ vɛ̍lɛ̄ lo̍ŋ te̍. 

20Chɛ̄lɛ̄kpɛ̍ o̍ chɛ̄lɛ̄kpɛ̍ vi̍lūŋ ndɛ̍ ni̍ŋ Chūlu̍sɛ̄lɛ̄m, mbō vī ō lēndē le̍. Ndu̍yɛ̍ wānā 
o̍ wānā o̍ ke̍lēŋā ni̍ŋ wu̍ le̍, mɛ̄ɛ̍ mbō chīŋa̍ wɔ̄sīlā ndɔ̄la̍ŋ sɔ̍dɔ̍. Wāŋndo̍ ō chīī ni̍ŋ 
wɔ̍sīla̍ŋ kɛ̄mɛ̄, mbō wānu̍ŋ ndɔ̍ che̍che̍ŋ. Tē wāŋndo̍ ō chīŋa̍ wɔ̍sīla̍ŋ kɛ̄mɛ̄ le̍ mbō 
vī, mɛ̄ɛ̍ yɔ̄ŋ wɔ̄ɔ̍ŋndo̍ o̍ to̍sa̍ ni̍, nyɛ̄ kōŋ ya̍ I̍ chu̍a̍ yōōmū ndɔ̄ɔ̍ ni̍. 

21Wāŋnda̍ ā tāŋgūl ni̍ŋ chi̍ɛ̍īlā ndāla̍ŋ Chūlu̍sɛ̄lɛ̄m mī nda̍ pi̍la̍ ā wānu̍ŋ o̍ chīɛ̄īlā 
ndāla̍ŋ ni᷄ŋ. Ā tōsā ni̍ŋ kpe̍le̍la̍ ndāla̍ mākīle̍pīi̍la̍ŋ, mā dē kīle̍pīi̍ma̍ nda᷄ŋ. 

22Wānā o̍ wānā o̍ te̍ŋgūl lɛ̍ ni̍ŋ chi̍ɛ̍ī ndɔ̄ɔ̍, mī wānā che᷅le̍ŋ ndo̍ hu̍ŋ chu̍ā chīɛ̄ī 
kōŋ mbō wa̍ lēni᷄ŋ te̍. Wānā o̍ wānā o̍ to̍sā lɛ̍ ni̍ŋ kpe̍le̍ ndɔ̄ɔ̍, mī wānā che᷅le̍ŋ ndo̍ 
hu̍ŋ di̍ō le̍. I̍ cho̍ tōsā mī wānāā nīa̍a̍ ā vīōū yōōmū, to̍fa̍ wɔ̍ ko̍, mɛ̄ɛ̍ yɔ̄mnde̍ ī vīāū 
nu̍a̍ā īsīsi̍ yɛ̍. Wānāā nīa̍a̍ ya̍ I̍ hɛ̍li̍ wa̍, ā wānūŋ ni̍ŋ ndo̍ŋ, ndu̍yɛ̍ mā dē wa̍lta̍ 
ndāla̍ nda̍ tōsa̍ la̍ŋ tɔ̄nɔ̄, le̍ te̍le̍ŋ vi̍lɛ̄ī. 

23Wa̍li̍ o̍ wa̍li̍ nda̍ tōsā ni̍ŋ a̍ bālā ndāla̍ŋ, ō ve᷅ ni̍ŋ sa̍ŋgā fo̍ndō le̍. Ndu̍yɛ̍ 
chūāūwāā ndāa̍ nda̍ vīālū ni̍ŋ nda̍ bɛ̍ɛ̍, dɛ̍nɛ̍ pa̍lāā ō ko̍māl ni̍ŋ o̍ pi̍lɛ̍ le̍. Kāni̍ 
fo̍ndōle̍, wānāā ya̍ Mɛ̍lɛ̄ka̍ Ya̍a̍wɛ̄ɛ̄ du̍a̍ū sa̍lā wa̍, chūāūwāā ndāa̍ nda̍ wā ni̍ŋ ni̍. 

24Lɔ̍ɔ̍pa̍ bɛ̍ɛ̍ mā nyūna̍ ya̍ dīōm le̍ nyɛ̄ o̍ nyɛ̍ nda̍ hāu̍ bā, I̍ chi̍ī ni̍ŋ nda̍ kē. Tē ā wa̍ 
ya̍ pīɛ̄īle̍ŋ le̍ nda̍ mālāa̍ pɛ̍, ā cho̍ chi̍ī pīɛ̄īle̍ŋ te̍ mī mu̍li̍ nda̍ dīōm. 

25Vīsīāā bīyāa̍ nda̍ sāā fɔ̍ŋndu̍a̍a̍, ā wānūŋ ni̍ŋ di̍o̍la̍ŋ nāa̍ pi᷅lɛ̍, ndu̍yɛ̍, mī 
kpɔ̍kūŋnda̍ ā wa̍ bīllo̍ dīo̍o̍ mɛ̄ɛ̍ nāūwa̍ ā dīā nu̍a̍ā yɛ̍. Kɛ̄ūwa̍ nyɛ̄ ndā di̍a̍a̍, ndu̍ 
wa᷅ ni̍ŋ chu̍ndo̍o̍ ni̍, ā yɔ᷅ŋ ni̍ŋ wa̍nā nyɛ᷅ o̍ nyɛ̄ le̍. O̍ pēmbīī kāsīe̍i̍ Sa̍a̍yɔ̄ŋ cho̍o̍ 
kpo̍u̍, nyɛ̄ o̍ nyɛ̄ ve᷅ ni̍ŋ lo̍ŋ, mbō yɔ᷄ŋ chāa̍ŋ ndɔ̍ nyɛ̄ le̍, kɛ̄lɛ̄ŋgāā ni᷅ŋ te̍, mī nyɛ̄ o̍ 
nyɛ̄ tɛ̄ɛ̄mbu̍u̍ chāa̍ŋ ndɔ̄.” 

Āīsa̍yā 66 

Mɛl̄ɛk̄a̍ chō lɛŋ̄nde̍ yāmɛi̍ ̍kīlūl le̍ nda̍ nyɛ ̄pālāa̍ tūsīo̍o̍ chōo̍ 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ɛ̄chɛ̍nɛ̄, lo̍ŋ kpe̍ŋgbe̍i̍ ni̍ lēmāsāa̍ ō chō ni̍. Chi̍e̍ēŋndo̍ 
ndu̍ cho̍ māchūāā nāa̍ nīāā kɛ̍sīāā ŋ̄pēlū. Tē o̍ wa̍ yɛ̄ le̍nde̍ pɛ̍, chīɛ̄ī māāvɛ̄ɛ̍nɛ̍ nya̍ 
tāŋgūl lɛ̍ mbo̍ wa̍ lētūu̍ le̍ ya̍? Ɔ̍ɔ̄ fo̍nda̍ wa᷅ le̍tu̍u̍, le̍ ya̍ mī cha̍l lo̍ŋ ndo̍? 

2Ō cho̍ a̍ bālā nīla̍ŋ te̍ ya̍ to̍o̍si̍a̍a̍ ɛ̄chɛ̍nɛ̄ a̍ chi̍e̍ēŋndo̍ le̍? Ya̍ Mɛ̍lɛ̄ka̍, wānāā ya̍ I̍ 
hi̍ni̍ kɔ̄l a̍ nda̍ wa̍ nda̍ cho̍ ha̍ā ni̍, wānāa̍ tu̍si̍ŋ to̍o̍lō, ndu̍yɛ̍ mi̍ nyīɛ̍ɛ̍ye̍ wā nda̍ le̍ 
nyɛ̄ nda̍ tōsa̍ wo̍ wa̍, ndu̍yɛ̍, ma̍ nɔ̄ sīōōŋīī nīi̍, mā tōsā nyɛ᷅ ya̍ I̍ di̍mūl nda̍ wo̍ wa̍. 

3“Wāŋnda̍ ma᷄l nɛ̄i̍ nūu̍, ma̍ wā hɛ̄na᷄ŋ ndāa̍ tōsāa̍, mā nāŋ kɔ̍l le̍ sɔ̄ɔ̍ŋ wɔ̍ɔ̍ŋ ya̍ 
Mɛ̄lɛ̄ka̍ tu᷄l yɛ̄le̍ŋ tūl bɛ̍ndōo̍ wo̍ŋ tōsāa̍. Tē wāŋndo̍ dīī nāūwo̍ mbō sōli̍ ndu̍ sa̍lāa̍ 
o̍ ya̍ lo̍ pɛ̍, ō mūli̍ŋ vɛ̍lɛ̄ ō kɔ̍ di̍ī wāna̍ chi̍e̍e̍ ō so̍lī ndu̍ sa̍lāa̍. Tē ō sōli̍ sāa̍ sa̍lāa̍ o̍ 
ya̍ lo̍ pɛ̍, ō mūli̍ŋ vɛ̍lɛ̄ ō kɔ̍ yo᷅m tūŋndo̍ kɛ̄se̍i̍ ō sōli̍ ndu̍ sa̍lāa̍. Tē ō sōli̍ sa̍lā tɔ̄lɔ̄ɔ̄ 
ku̍llo̍ o̍ ya̍ lo̍ pɛ̍, ō mūli̍ŋ vɛ̍lɛ̄ ō kɔ̍ so̍lī kōo̍ma̍ pēūwo̍ sa̍lāa̍. Tē ō lōm nyɛ̄m chūŋ 
kɛ̄ndɔ᷄ŋ o̍ ya̍ lo̍ pɛ̍, ō mūli̍ŋ vɛ̍lɛ̄ ō kɔ̍ so̍o̍lūū nyɛ̄m chēle̍ŋndo̍ŋ. 

4Le̍ he̍ī, I̍ cho̍ dɛ̍nɛ̍ pa̍lāa̍ nūūwā o̍ bɛ̍nda̍ le̍ nda̍ wo̍, mī tu̍si̍ ndu̍ nda̍ chōo̍. Dɛ̍nɛ̍ 
pa̍lāā nda̍ wo̍ wō bɛ̄ndōo̍ māā ō tu̍āl nda̍ chōo̍ le̍ wo̍, ndu̍ kpe̍e̍kpe̍i̍ ya̍ I̍ cho̍ nda̍ 
tūsī chōo̍ ni̍. Kāni̍ fo̍ndōle̍, I̍ ve̍e̍lu̍ nda̍, kɛ̍ ā mūli̍ le̍. Mi̍ su̍a̍ā nāa̍ nda̍ chūā kɛ̍ ā ye᷄ŋ 
ya̍ lānī le̍. Sɔ̄ɔ̍ŋ ya̍ Mɛ̍lɛ̄ka̍ chūa̍ māā sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ ndo̍ŋ, mu̍ŋ ko̍ni̍ nda̍ 
hīāū lāchī a̍ tōsāa̍ ni̍, o̍ ko̍ŋ kɔ̍ɔ̍lī, mā tōsā sɔ̍ɔ̍ŋ ya̍ hi̍nī kɔ᷅l te̍ wo̍ŋ.” 

5Lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍, nya̍ nɔ̍ sīōōŋīi̍ Mɛ̄lɛ̄kɛ̍i̍, mī 
lā tōsā nyɛ᷅ o̍ di̍mī wo̍ wa̍. Ō dīmi̍ āā, “Le̍ mɛ̄ɛ̍ nya̍ tōl nɛ̄i̍ nūu̍ kɔ̄ɔ̄lī, mī lā tōsā nyɛ᷅ 
ya̍ I̍ di̍mūl nya̍ le̍ tōsāa̍ wo̍ yɛ̍, wānāya᷅ŋ nyāa̍ŋ kpe̍e̍kpe̍i̍, ma̍ lo̍ o̍ ko̍ŋ ma̍ tūl nya̍ 
yɛ̄le̍ŋ, ā chi̍ɛ̍ɛ̄li̍āŋ bɛ̍ɛ̍ a̍ nya̍ le̍. Ā chō nya̍ māmɔ̄ɔ̍, mā dīmūl nya̍ āā, ‘Mɛ̄lɛ̄ka̍ 
Ya̍a̍wɛ̄ɛ̄ o̍ chɔ̍m ndɔ̍ ni̍ko̍ kpa̍āya̍ ndɔ̄ bɛ̍ndōo̍, mbō chīīndi̍a̍a̍ nya̍, na̍a̍ kpo̍u̍ mī ŋ̄ 
chē nya̍ mī lā dɔ̄ɔ̄nu᷄ŋ nya̍a̍le̍.’ Kɛ̍ wānāa̍ cho̍ nya̍ ha̍ā māmɔ̄ɔ̍ wa̍, si̍ɔ̍mbu̍la̍ŋ lā chō 
nda̍ hūnɔ̄ɔ̄ bīyɔ̄ɔ̄. 

6Lā ya᷄ŋ ndɔ̍ ni᷅la̍ŋ, mī lā tūēī bɔ̄ɔ̄lūū bɛ̄ndu̍ cho̍ sūɛ̍i̍ o̍ chi̍e̍e̍ bɛ̍ndōo̍ ni᷄ŋ ndo̍. Lā 
tūe̍i̍ yɔ̍ bɔ̍ɔ̍lūu̍ cho̍ sūɛ̍i̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍. Mɛ̄lɛ̄ka̍ Ya̍a̍wɛ̄ɛ̄ cho̍ ya̍a̍mɔ̍ɔ̍wa̍a̍ 
ndūa̍a̍ nyɛ̄ pālāa̍ tūsīo̍o̍ ni̍. 

7“Ī yɔ̄nu̍ŋ ko̍ a̍ Chūlu̍sɛ̄lɛ̄m, mɛ̄ɛ̍ wāna̍ yo᷄llo̍ te̍le̍ŋ ndɔ̄ vi̍a̍lāa̍ ō fūūlūū nu̍a̍ā, pūli̍i̍ 
nɛ̍ī ndu̍ le̍, mbō vēlū le̍nde̍ yɔ̍kɔ̄bɔ̄ yɛ̍. 

8Kāni̍ bɛ̍ɛ̍, ō nɛ̄ɛ̍nɛ̍ tu̍e̍ī yɛ̄ ni᷅ŋ mi̍ ī wāā le̍nde̍ i̍ yɔ̄nu᷄ŋ? Ō nɛ̄ɛ̍nɛ̍ che᷅ yɛ̄ ni̍ŋ mi̍ ī 
wāā le̍nde̍ i̍ yɔ̄nu᷄ŋ? Kāni̍ bɛ̍ɛ̍, lɛ̄ŋnde̍ŋ lē kāndu̍ŋ ni᷅ŋ, o̍ pāa̍le̍ŋ lēpīlɛ̍ ni᷄ŋ, mi̍ lē 
sīmnu᷄ŋ lɛ᷅ŋnde̍ŋ a̍ bā ndɔ̍? Kāni̍ bɛ̍ɛ̍, wānā tu̍e̍ī ni᷅ŋ mi̍ lɛ̄ŋnde̍ŋ lē kāndu̍ŋ mi̍ lē 
sīmnu᷄ŋ bɛ̍ɛ̍ le̍lɛ᷅ŋ o̍ te̍le̍ŋ bi̍ŋgī bɛ̄ŋgu̍? Sāko̍. Kɛ̍ Sa̍a̍yɔ̄ŋ ndu̍ ndu̍, ī chō yɔ̄nɔ᷄ŋ le̍nde̍ 
a̍ ndu̍. Ō sa̍ŋgā ni̍ŋ mɛ̄ɛ̍ wānā la̍nɔ̍ɔ̍ ō sāŋgā nu̍a̍ā o̍ vīōlɔ̄ɔ̍ ni᷄ŋ yɛ̍ le̍. 

9Lā yīya̍ŋ, māā tē lɛ̄ŋnde̍ŋ nde᷅ŋ lē hīŋ le̍ vīōlɔ᷄ŋndo̍ pɛ̍, I̍ ku̍u̍nā le̍ŋ māā lē vi̍a̍lu᷄ŋ 
te̍? I̍ to̍sā ke̍ŋ te̍.” Nyɛ̄ Mɛ̄lɛ̄ka̍ nyāa̍ ō dīmi̍ wo̍ ndu̍ cho̍ ko̍ŋ ni̍. 

10Nya̍ kpo̍u̍, nya̍ ka̍a̍la̍ Chūlu̍sɛ̄lɛ̄m nda̍, lā dɔ̄ɔ̄nu᷄ŋ nya̍a̍le̍ a̍ Chūlu̍sɛ̄lɛ̄m la̍tu̍lu̍, 
ndu̍yɛ̍ mī lā tōsa̍ kɔ̄l kɛ̄ndɔ̄ɔ̍ a̍ ndu̍ la̍tu̍lu̍. Lā dɔ̄ɔ̄nu̍ŋ nya̍a̍le̍ a̍ ndu̍ la̍tu̍lu̍, nya̍ 
wānāa̍ bi̍ī mɔ̍nɛ̍i̍ o̍ kɔ̄ltā nyāla̍ŋ ni᷄ŋ le̍ ndu̍ wa̍ kpo̍u̍. 

11Chūlu̍sɛ̄lɛ̄m o̍ cho̍ nya̍ kɔ̄lta̍ŋ nyɔ̄ɔ̄lū, mbō tōsa̍ mī lā hīni̍ kɔ̄l. 

Ō bīī ni̍ŋ nya̍ ko̍, mɛ̄ɛ̍ kāla̍ chūa̍a̍ ō bīī nu̍a̍ā chɛ̄lɛ̄kpɛ̍ ndɔ̄ɔ̍ yɛ̍. Lā chō hūnɔ̄ɔ̄ nyɛ̄m 
ndɔ̄ɔ̍ŋ kɛ̍ndɔ᷄ŋ sɔ̄lā, ndu̍yɛ̍ mī lā dē sūl ndɔ̄ɔ̍ tɔ̄nɔ̄. 

12Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “I̍ cho̍ tōsā mī kɔ̄l nyūlū 
fɛ̍ɛ̍ŋ a̍ fɛ̍ɛ̍ŋ ndo̍ ō wa̍ Chūlu̍sɛ̄lɛ̄m, mɛ̄ɛ̍ pīo̍o̍ ō wā nu̍a̍ā ō ve̍lā le̍ yɛ̍. Sūlta̍ŋ o̍ lɛ̄ŋnde̍ 
ni᷄ŋ, lā wā ni̍ŋ mɛ̄ɛ̍ pīo̍o̍ ō hīāū nu̍a̍ā ō ki̍o̍lū kɔ̍ɔ̍lī le̍ yɛ̍. Mɛ̄ɛ̍ kāla̍ chūa̍a̍ ō bīī nu̍a̍ā 
chūā ndɔ̄ɔ̍, wɛ̄sīo̍o̍ ndu̍, mbō bīī ndu̍ o̍ chōŋgu̍, tē ko̍ŋ te̍, ō kɛ̄si̍ŋ ndu̍ o̍ bɛ̄ŋgu̍ yɛ̍, 
le̍nde̍ ya̍ I̍ bi̍ī ni̍ŋ nya̍ ni̍. 

13Mɛ̄ɛ̍ kāla̍ chūa̍a̍ ō dɛ̄ɛ̄nīāā nu̍a̍ā chɛ̄lɛ̄kpɛ̍ ndɔ̄ɔ̍ yɛ̍, le̍nde̍ ya̍ I̍ dɛ̄ɛ̄ni̍a̍a̍ ni̍ŋ nya̍ ni̍. 
Nya̍ wāŋnda̍ Chūlu̍sɛ̄lɛ̄m, I̍ cho̍ nya̍ kɔ̄lta̍ŋ dɛ̄ɛ̄nīāā. 

14Ndu̍yɛ̍ lā chō sɔ̄ɔ̍ŋ mu᷅ŋ chɔ̄ mī ŋ̄ yɔ̄nu̍ŋ, o̍ ko̍ŋ mī lā na᷄ŋ kɔ̄l. Sɔ̄ɔ̍ŋ mu᷅ŋ chō tōsā 
mī lā sɔ̄la̍ dīāllūŋ kāla᷄ŋ, ndu̍yɛ̍ mī lā sɔ̄lā kɛ̍ndi̍a̍a̍. Wānā o̍ wānā cho̍ hūnɔ̄ɔ̄ chɔ̄, 
māā ya̍ Mɛ̍lɛ̄ka̍ Ya̍a̍wɛ̄ɛ̄, bā nūu̍ chō nya̍ bu̍ɛ̍i̍yāā nīa̍a̍ chōo̍, kɛ̍ ya̍a̍mɔ̍ɔ̍wa̍a̍ nīa̍a̍ 
nda̍ nda̍, mi̍ wa᷅ a̍ tu̍mbe̍ bɛ̍ndo̍o̍ a̍ nda̍.” 

15Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ a̍ yīŋnde̍ŋ. Ō wā ni̍ŋ hu̍nɔ̄ɔ̍ a̍ nyɛ̄lā su̍a̍a̍ ā nāŋ nda̍ŋ, 
mɛ̄ɛ̍ hūēīyīī tɔ̍ɔ̍mɛ̍i̍ bɛ̄ndūe̍i̍ ī wā nu̍a̍ā hūnɔ̄ɔ̍ a̍ kpāāyā bɛ̍ndo̍o̍ yɛ̍. Ō chō hūnɔ̄ɔ̄ 
tu̍mbe̍ dɔ̍ɔ̍nɔ᷄ŋ a̍ ya̍a̍mɔ̍ɔ̍wa̍a̍ ndūa̍a̍, mbō tūsi̍ nda̍ nyɛ̄ pālāa̍ chōo̍. Ō chō nda̍ 
hūnɔ̄ɔ̄ nyɛ̄ pālāa̍ tūsī chōo̍ a̍ yīŋndē wūle̍ wu᷅le̍ le̍ŋ. 

16Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ wāŋnda̍ kpo̍u̍ nyɛ᷅ pālāa̍ tūsī chōo̍ a̍ yīŋnde̍ŋ, ndu̍yɛ̍ 
a̍ mūɛ̄ī ndūɛ̍i̍ fāŋnde̍. Ō chō hūnɔ̄ɔ̄ wāŋnda̍ dīū ta̍u̍ ta̍u̍. 

17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mɛ̄ɛ̄lu̍la̍ŋ lā chō fūūlūū le̍ wāŋnda̍ ha̍ā, wānāa̍ di̍ndī 
ha̍ā nda̍ pi̍la̍ le̍ nyɛ̄m chēle̍ŋndo̍ŋ sōōlūūwo̍ māā mɛ̄lɛ̄ka̍ā ndā wa̍. Wāŋnda̍ ha̍ā, 
ā chō kɔ̄la̍ŋ īkpɔ̄lɔ̄ kpɔ̄lūɛ̍i̍ o̍ kpe̍le̍la̍ ndāla̍ŋ ni᷄ŋ, kpe̍le̍la̍ nda̍ hɛ̄li̍ mi̍ lā wā te̍ŋge̍le̍ŋ 
le̍ kɔ̄la̍ŋ sōōlu̍u̍la̍ŋ lo̍ŋ, ndu̍yɛ̍ mā dīā vi̍sīŋ pēūwo̍ŋ, a̍ bɛ̄lla̍, o̍ ko̍ŋ kɔ̍ɔ̍lī, a̍ nyɛ̄m 
chēle̍ŋndo̍ŋ, ŋ̄ ya̍ I̍ di̍mi̍ māā ŋ̄ bɛ̄nda̍ le̍ di̍o̍ le̍ wo̍ŋ. 

18I̍ si̍nā nyɛ᷅ nda̍ chō tōsāa̍ wo̍, ndu̍yɛ̍ I̍ si̍nā yi̍ya᷄ŋnda̍ ndāla̍ŋ. I̍ cho̍ hūnɔ̄ɔ̄ lɛ̄ŋnde̍ 
kpo̍u̍, ndu̍yɛ̍ a̍ wāŋnda̍ su̍u̍ o̍ su̍u̍ chu̍u̍ŋgīāā nāa̍ pi᷅lɛ̍. Nda̍ kpo̍u̍ ā chō chūūŋgi̍āŋ 
na̍a̍ pi᷅lɛ̍, mā hu᷄ŋ chɔ᷅ nāŋɔ̄ɔ̄ nī bɛ̍ndōo̍. 

19I̍ cho̍ nda̍ tāāmāsi̍o̍o̍ chɔ̄m. “Wānāa̍ lo᷅ ni᷅ŋ yōōmū wa̍, I̍ cho̍ ā ti᷄ŋ yɔ̄ŋ o̍ lɛ̄ŋnde̍ 
ni᷄ŋ, ndi̍ yɔ̍nūŋ ni̍ māā Sīpe᷅ŋ, a̍ Li̍bīāā, a̍ Li̍dīāā, lɛ̄ŋnde̍ nɔ̍ wānāa̍ cha̍ā sɔ̍ŋgɔ̍ɔ̍ a̍ 
chīɔ̄ūla̍ŋ chāā bɛ̄ndōo̍ wa̍, a̍ Tu̍bāā, a̍ Ki̍li̍i̍sī, o̍ ko̍ŋ kɔ̍ɔ̍lī, a̍ lɛ̄ŋīī lēvīlle̍ kpo̍u̍. 
Wāŋnda̍ o̍ lɛ̄ŋnde̍ he̍ī ni̍ŋ, nda̍ tu̍i̍i̍ yɔ̍ a̍ sɔ̄ɔ̍ŋ bɛ̍ndūŋ ya̍ I̍ to̍sa̍ wo̍ŋ o̍kɔ̄ɔ̄ le̍, 
kɛ̄lɛ̄ŋgāā ni᷅ŋ te̍ mā chē nāŋɔ̄ɔ̄ nī bɛ̍ndōo̍. Wānāa̍ lo᷅ ni̍ŋ ha̍ā yōōmū mī yɔ̍ŋ nda̍ o̍ 
lɛ̄ŋnde̍ he̍ī ni᷄ŋ nda̍, nda̍ chō lākɔ̄ wāŋnda̍ o̍ lɛ̄ŋīī kēŋ ni᷄ŋ di̍mūl a̍ ya̍ o̍kɔ̄ɔ̄ ni̍. 

20Chāāŋāā nyāā I̍sɔ̄lūɛ̍i̍ya̍a̍ lo̍ yōōmū, ma̍ wā o̍ lɛ̄ŋnde̍ he̍ī ni᷄ŋ nda̍, wāŋnda̍ ha̍ā 
cho̍ hūnɔ̄ɔ̄ a̍ nda̍ o̍ pēmbīī nīī kāsīe̍i̍ chōo̍ Chūlu̍sɛ̄lɛ̄m ni̍. Chāāŋāā nyāā I̍sɔ̄lūɛ̍i̍ya̍, 
ā ti᷄ŋ ā wā ni̍ŋ hu̍nɔ̄ɔ̍ o̍ su̍a̍a̍ chōo̍, mī ha̍ā hīŋ o̍ chɔ̄lūāā yɛ̄yi̍i̍ mu̍ūli̍āŋnda̍ chōo̍, a̍ 
o̍ nyɔ̍mi̍a̍a̍ chōo̍. O̍ ko̍ŋ kɔ̍ɔ̍lī, ā ti᷄ŋ ā hūŋ ni̍ŋ o̍ nyɛ̄lā su̍a̍a̍ ā nāŋ nda̍ŋ ni᷄ŋ, a̍ o̍ nyɛ̄lā 
nyāāna᷄ŋ nda̍ŋ lā pīlɛ̍ la̍ŋ ni᷄ŋ. Mɛ̄ɛ̍ nya̍ I̍sɔ̄lūɛ̍i̍ya̍ hūŋ nu̍a̍ā, a̍ tɔ̄lɔ̄ɔ̄lā nyāla̍ŋ o̍ nyɛ̄m 
lāāndu᷄ŋ cho̍ ŋ̄ dīāndāā ya̍ o̍ hɔ̄l lo̍ŋ ni᷄ŋ, le̍ la̍ŋ yɔ̄ŋgōo̍ o̍ ya̍ lo̍ māā lākē yɛ̍, le̍nde̍ 
nda̍ hūŋ ni̍ŋ a̍ chāāŋāā nyāā I̍sɔ̄lūɛ̍i̍ya̍ ha̍ā ni̍. 

21Ndu̍yɛ̍ wānāa̍ mi̍i̍ŋgū ni̍ŋ ha̍ā wa̍, I̍ cho̍ ā ti᷄ŋ sīīŋgūū wānāā nīāā so̍līāā lāsa̍lā, 
mī si̍i̍ŋgu̍u̍ ā ti᷄ŋ Li̍va̍īya̍.” 

22Mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ mbo̍ dīmī āā, “Mɛ̄ɛ̍ fo̍ndāŋndā sɛ̄nɛ̄īla̍ŋ chōo̍ 
cho̍o̍, a̍ chi̍e̍ēŋ sɛ̄nɛ̄ī ya̍ I̍ to̍o̍sīāā ni̍ŋ ndo̍ lā wā ni̍ŋ le̍ fɛ̍ɛ̍ŋ a̍ fɛ̍ɛ̍ŋ yɛ̍, le̍nde̍ wānāa̍ 
fu̍lā ni̍ŋ o̍ pūlālē nyāle̍ŋ chōo̍ wa̍ ā wā ni̍ŋ wa̍nāā nī le̍ fɛ̍ɛ̍ŋ a̍ fɛ̍ɛ̍ŋ ni̍, ndu̍yɛ̍ mī 
dīōlā nyāla̍ŋ bɛ̍ɛ̍ la̍ wa̍ o̍ chi̍e̍ēŋndo̍ chōo̍ le̍ fɛ̍ɛ̍ŋ a̍ fɛ̍ɛ̍ŋ. 

23Bɔ̄ŋa᷅ŋndā pāŋgi̍i̍ sɛ̍nɛ̄īla̍ŋ ni̍, bɔ̄ŋa᷅ŋndā pālɛ̍i̍ nīī pɛ̍ŋgīɛ̍i̍ ni̍, tē pālɛ̍i̍ ke̍ŋ ī fūūlu̍u̍ 
pɛ̍, wāŋnda̍ kpo̍u̍, a̍ wā ni̍ŋ hu̍nɔ̄ɔ̍ Chūlu̍sɛ̄lɛ̄m na̍nu̍ŋ le̍ ya̍ sōōlūūwo̍, nyɛ̄ ya̍ 
Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ko̍ŋ ni̍. 

24Tē ā chīi̍ pɛ̍ mā wa̍ mīīŋgōo̍, ā kūā ni̍ŋ ma̍ chē wānāa̍ si̍mūl la̍ ha̍ā wā īhīni̍ a̍ 
vi̍lɛ̍i̍ya̍. Dōndo̍po᷅llāa̍ di̍ā ni̍ŋ wa᷅ŋnda̍ ha̍ā wa̍, ā vi᷅ le̍, yīŋnde̍ lu̍ām ni̍ŋ nda̍ le̍ŋ bɛ̍ɛ̍, 
lē nyu᷅m kpo̍so̍ŋ te̍. Ndu̍yɛ̍, wānā o̍ wānā wa᷅ ni̍ŋ hi̍ōūwɔ̄ɔ̍, ā ye̍e̍mā ni̍ŋ le̍ wānāa̍ 
si̍mu̍l la̍ ha̍ā wa̍ chɔ̄ɔ̍ ā vīlɛ̍i̍ya̍ le̍.” 

Chɛ̄lūīma̍yā 

Chɛ̄lūīma̍yā 1 

Chɛl̄ūīma̍yā 
1Yāu̍ wo̍ ho̍ō ō chō māchūāā ko̍na̍a̍ a̍ yōōŋgūlā Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ 
wo̍ ō dīmi̍ la̍ŋ o̍kɔ̄ɔ̄. Chɛ̄lūīma̍yā ko̍ŋ, fi̍nyā ndɔ̍ wa̍ Hīlīki̍yā ni̍ wānā wa̍ā o̍ yu̍ŋgu̍ 
wānāā sōlīāā lāsa̍lāa̍ chōo̍ A̍na̍tɔ̍tī chi̍e̍e̍, o̍ būŋgɛ̄ī Bɛ̍ŋnja̍mīŋ nde̍ ni᷄ŋ. 

2Wɔ̄sī Chōōsa̍yā, po̍ A̍mɔ̄ŋ ndo̍, o̍ wa̍ māsāa̍ le̍ Chu̍dā a̍ te̍le̍ŋ ko̍ŋ ndo̍ ō chīŋa̍ 
wɔ̄sīla̍ŋ tɔ̍ a̍ lā yāa̍ o̍ māsāle̍ŋ chōo̍ wo̍, wɔ̄sī kōŋ Mɛ̄lɛ̄ka̍ Ya̍a̍wɛ̄ɛ̄ o̍ ka̍ndu̍ sūɛ̍i̍ nāa̍ 
Chɛ̄lūīma̍yā chu̍a̍ ni̍, mbo̍ kē ndu̍ yōōŋgūla̍ŋ le̍ wāŋnda̍ I̍sɔ̄lūɛ̄ī. 

3Chɔ̍ŋ ni᷅ŋ a̍ te̍le̍ŋ ko̍ŋ, mi̍ Mɛ̄lɛ̄ka̍ hīāū lāchī a̍ ndu̍ yōōŋgūla̍ŋ kīo̍o̍ le̍ wāŋnda̍ 
I̍sɔ̄lūɛ̄ī ha̍a̍a̍ mbo̍ lō o̍ ko̍ŋ, mi̍ Chōōsa̍yā o̍ wa̍ māsāa̍ Chu̍dā wo̍ o̍ fa̍ŋa᷄ŋ, mi̍ 
Chɛ̄hōwa̍kīm po̍ Chōōsa̍yā wo̍ ō mīīŋgū māsāa̍ o̍ fōōfo̍ ndɔ̄ɔ̍. Ndu̍yɛ̍ o̍ ko̍ŋ kɔ̍ɔ̍lī, 
mi̍ Mɛ̄lɛ̄ka̍ hīāū lāchī a̍ ndu̍ yōōŋgūla̍ŋ kīo̍o̍ ha̍a̍a̍ mbo̍ lō o̍ ko̍ŋ mi̍ Chɛ̄hōwa̍kīm 
bɛ̍ɛ̍ ndu̍ fa̍ŋa᷄ŋ, o̍ lēmāsā mi̍ Sɛ̄dīka̍yā, po̍ Chōōsa̍yā wo̍ ō pīlɛ̍ ō mīīŋgū māsāa̍ o̍ 
fōōfo̍ ndɔ̄ɔ̍. Wɔ̄sī Sɛ̄dīka̍yā o̍ chi̍ŋa̍ wɔ̄sīla̍ŋ tɔ̍ a̍ ō pīlɛ̍ o̍ māsāle̍ŋ chōo̍ wo̍, wɔ̄sī 
kōŋ Mɛ̄lɛ̄ka̍ Ya̍a̍wɛ̄ɛ̄ o̍ mɛ̍ɛ̍lu̍ Chɛ̄lūīma̍yā yōōŋgūla̍ŋ kīo̍o̍ le̍ wāŋnda̍ I̍sɔ̄lūɛ̄ī ni̍, 
fo̍ndōle̍, pāŋgi̍i̍ ŋu̍ɛ̍ɛ̍nu̍e̍i̍ o̍ wɔ̄sī kōŋ ni᷄ŋ, o̍ pāŋgi̍i̍ ke̍ ni᷄ŋ ya̍a̍mɔ̍ɔ̍wa̍ ā bīī 
Chūlu̍sɛ̄lɛ̄m ni̍, ma̍ kūā a̍ wāŋnda̍ I̍sɔ̄lūɛ̄ī a̍ chɛ̄le̍ŋ ni᷄ŋ. 

A̍ mɛɛ̄ ̍Mɛl̄ɛk̄a̍ hɛl̄i ̍Chɛl̄ūīma̍yā yɛ ̍o̍kɔɔ̄ ̄
4A̍ te̍le̍ŋ ko̍ŋ, mi̍ Chɛ̄lūīma̍yā o̍ di̍mī māā, ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
su̍a̍ā nāa̍ ya̍ chu̍a̍ o̍ yi̍lāŋndo̍ ni᷄ŋ. Mbo̍ dīmūl la̍ āā, 

5“Chɛ̄lūīma̍yā, lɔ̍ɔ̍ pa̍ bɛ̍ɛ̍ mi̍ to̍sā ma̍ chūā yo᷄l nu̍mndo̍, ya̍ i̍i̍ chi̍i̍ ni᷅ŋ kɛ̄ɛ̄sīāā wāna̍ 
ŋ̄ nɔ̄ le̍ wāa̍ wo̍. Lɔ̍ɔ̍ pa̍ bɛ̍ɛ̍ ma̍ vīālu᷄ŋ o̍ chi̍e̍ēŋndo̍ chōo̍, ya̍ i̍i̍ chi̍i̍ nu̍m ni᷅ŋ hɛ̄lī le̍ 
wa̍li̍ nūu̍. Ya̍ i̍i̍ chi̍i̍ nu̍m ni᷅ŋ sīīŋgūū wāna̍ su̍a̍ā le̍ ya̍ wo̍, le̍ mā di̍mu̍l wāŋnda̍ o̍ 
lɛ̄ŋnde̍ ni᷄ŋ yo̍o̍ŋgūlā nīla̍ŋ.” 

6Kɛ̍ mi̍ di̍mūl ndu̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ cho̍ wa̍nā cha̍ā 
īsɔ̄ɔ̍ fa̍ŋgā tɛ̍ɛ̄ŋ le̍ kpe̍ku̍ wa̍ā le̍nde̍ le̍. Ndu̍yɛ̍ ō fūla̍ o̍ ko̍ŋ kɔ̍ɔ̍lī, I̍ cho̍ wɔ̄ bɔ̄ɔ̍ 
chu̍a̍a̍mbɔ̄.” 

7Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, “Sāko̍, di̍mī māā ā chō wɔ̄ bɔ̄ɔ̍ 
chu̍a̍a̍mbɔ̄ le̍. Ya̍ hɛ̍li̍ nu̍m ni̍. Bā o̍ bā ya̍ I̍ ve᷅m nu̍m pɛ̍, kɔ̍. Ndu̍yɛ̍ nyɛ̄ o̍ nyɛ̄ ya̍ I̍ 
di̍mu̍l nu̍m pɛ̍, le̍ mā di̍mu̍l wāŋnda̍ di̍mi̍. 

8Sīōōŋīī bi̍ī nu̍m le̍ wānā o̍ wānā le̍. I̍ cho̍ wā a̍ nūm la̍tu̍lu̍ ndu̍yɛ̍ mī ma̍nda̍ nu̍m. 
Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ si̍ɛ̍ndī bāa̍ mbo̍ pīla̍ŋ ya̍ sōndōo̍. Mbo̍ dīmī āā, 
“Dīōmndā nīla̍ŋ ya̍ I̍ du̍a̍ū nu̍m o̍ sōndō nu̍a̍ā ni̍. 

10I̍ ke̍ nu̍m pāa̍le̍ hāūle̍ŋ nde᷅ŋ kpāāyāa̍ le̍ mā si̍mu̍l lɛ̄ŋnde̍ a̍ māsɛ̄ī bɛ̍ndūe̍i̍ o̍ 
chi̍e̍ēŋndo̍ ni᷄ŋ. Yōōŋgūlā ŋ̄ dīmūl ni̍ŋ wa᷅ŋnda̍ la̍ŋ, lā wā ni̍ŋ yo̍ōŋgūla̍ chu̍a̍ lɛ̄ŋīī 

bɔ̄ɔ̍ bɔ̍ɔ̍ a̍ māsɛ̄ī bɔ̍ɔ̍ bɔ̍ɔ̍ i̍si̍si̍, ndu̍yɛ̍ mī lā tōsa̍ mī lɛ̄ŋīī kēŋ a̍ māsɛ̄ī ke̍ŋ ī pīɔ̍l. Lā 
wā ni̍ŋ yo̍o̍ŋgūla̍ tɛ̍ɛ̍mbu̍u̍ lɛ̄ŋīī bɔ̄ɔ̍ bɔ̍ɔ̍, ndu̍yɛ̍ mī lā fāŋa̍ māsāā bɔ̄ɔ̍ bɔ̍ɔ̍ o̍ lēmāsā. 
Lā wā ni̍ŋ vɛ̍lɛ̄ yu̍ŋgu̍la̍ ta̍ŋgu̍l īlɛ̄ŋ ndu̍yɛ̍ mī lā sīmi̍ lɛ̄ŋnde̍ yi̍ a̍ māsɛ̄ī bɔ̍ɔ̍ bɔ̍ɔ̍.” 

A̍ yil̍āŋndā tīɔɔ̍ŋ̍ndā Chɛl̄ūīma̍yā o̍ che᷅ la̍ŋ o̍kɔɔ̄ ̄
11“O̍ ko̍ŋ kɔ̍ɔ̍lī, mi̍ cha᷅ yi̍lāŋndo̍. O̍ yi̍lāŋ kōŋ ni᷄ŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā ya̍ āā, 
Chɛ̄lūīma̍yā, ō yɛ̄ɛ̍nɛ̍ ŋ̄ chō yɛ̄ chɔ̄ɔ̍” Mi̍ di̍mūl ndu̍ āā, “Lɛ̄vīī yɔ̄m A̍mɔ̄ŋ ndo̍ ya̍ I̍ 
cho̍ chɔ̄ɔ̍ ni̍.” 

12Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Tōnya̍ ŋ̄ dīmi̍ ni̍, ndi̍ kpe̍e̍kpe̍i̍. Ndu̍yɛ̍ nyɛ̄ 
lɛ̄vīī kēŋ ī si᷄m le̍ ndi̍ wo̍ cho̍ ni̍, māā le̍ chɔ̄mndo̍ māā ya̍ Mɛ̍lɛ̄ka̍ I̍ cho̍ 
mɛ̄ɛ̄nda᷄ŋndo̍ nyɛ̄ kɛ̄ndɛ̄ kɛ̍ndɛ̄ le̍ mī che᷅ māā nyɛ̄ ya̍ I̍ di̍mi̍ wo̍ ō yɔ̄nu̍ŋ.” 

13O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ yi̍lāŋ chēle̍ŋ. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍a̍ vɛ̄lɛ̄ nāa̍ ya̍ chu̍a̍ 
o̍ yi̍lāŋ kōŋ ni᷄ŋ, mbo̍ nyūnā ya̍ āā, “Ō yɛ̄ɛ̍nɛ̍ ŋ̄ chō yɛ̄ chɔ̄ɔ̍.” Mi̍ mu̍lūl ndu̍ a̍a̍, “I̍ 
cho̍ kpɛ̍ɛ̍nɛ̍i̍ chɔ̄ɔ̍ bā lūāŋndo̍, mī mɛ̄ŋnda̍ŋ mā ŋōl le̍ni̍ŋ kpu̍chā kpūchā. Kɛ̍ 
kpɛ̍ɛ̍nɛ̍i̍ ka̍lɛ̄i̍ mi̍ ī nāŋgu᷄ŋ ku̍mbū ya̍ I̍ cho̍ ho̍ō wo̍ le̍ chōŋndo̍.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kpɛ̍ɛ̍nɛ̍i̍ ŋo̍lɛ̄ī ŋ̄ chē ke̍ŋ nde̍, ī si᷄m le̍ kpūndɛ̍ 
bɛ̄ndu̍ cha᷅ŋ ni̍ŋ ba᷅ lūāŋndo̍ mbō hīŋ wānā o̍ wāna̍ cho̍o̍ o̍ lɛ̄ŋnde̍ŋ nde᷅ŋ ni᷄ŋ cho̍o̍ 
wo̍. 

15I̍ cho̍ lɛ̄ŋīi̍ cho̍ bā lūāŋndo̍ ve̍ kpo̍u̍ chu̍u̍ŋgīāā nāa̍ pi᷅lɛ̍, le̍ mā hu᷄ŋ de᷅l lɛ̄ŋndē 
I̍sɔ̄lūɛ̍i̍ le̍ŋ chōo̍ a̍ sɔ̍ŋgɔ̍ɔ̍. Māsāā bɛ̍ndūa̍a̍ cho̍ o̍ lɛ̄ŋnde̍ he̍ī ni᷄ŋ nda̍ ā hūŋ ni̍ŋ mā 
hu᷄ŋ kɛ̍sī kpe̍e̍kpe̍i̍la̍ ndāla̍ lēmāsā la̍ŋ o̍ dīōlā kpāki̍ ba̍lu̍ Chūlu̍sɛ̄lɛ̄m ndo̍ 
sōndōla̍ŋ mā cha᷄l lo̍ŋ. Māsāā bɛ̍ndūa̍a̍ ha̍ā ā chō hūnɔ̄ɔ̄ a̍ pūa̍a̍ ndāa̍ chɔ̄ūwa̍, mā 
hu᷄ŋ ba̍lū kpākīo̍o̍ Chūlu̍sɛ̄lɛ̄m mā dɔ̄ū ndu̍ o̍ pi̍ŋndo̍ ni᷄ŋ kpɔ̍kɔ̍su̍, le̍ Chūlu̍sɛ̄lɛ̄m 
chīŋa̍la᷅ŋndo̍. Ndu̍yɛ̍ o̍ ko̍ŋ kɔ̍ɔ̍lī, chi̍o̍o̍ŋ ŋ̄ pīlɔ̍ŋ kpo̍u̍ o̍ lɛ̄ŋndē Chu̍dāle̍ŋ ni᷄ŋ mā 
hu᷄ŋ de᷅l mu̍ŋ chōo̍ a̍ sɔ̍ŋgɔ̍ɔ̍. 

16I̍ cho̍ hūnɔ̄ɔ̄ wānāā nīa̍a̍ I̍sɔ̄lūɛ̍i̍ yāmɛ̍i̍ kīlūl le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍ 
ndu̍yɛ̍ mī tu̍si̍ nda̍ nyɛ̄ pālāā bɛ̄ndōo̍ chōo̍. Ā bīī ma̍ kɛ̄ɛ̄ ya̍, ma̍ mūli᷄ŋ nyɛ᷅m chūŋ 
kɛ̄ndɔ᷄ŋ lōmɔ̄ɔ̍ o̍ nyɛ̄m chēle̍ŋndo̍ ndo̍, māā mɛ̄lɛ̄ka̍a̍ nda̍. Nyɛ̄m nda̍ pi̍la̍ ā tōōsi̍a̍a̍ 
a̍ bālā ndāla̍ŋ kɛ̍sɛ̍ kɛ̍sɛ̍ wo̍ŋ, mu̍ŋ nda̍ mūli̍ŋ so̍o̍lūūwo̍ ni̍, māā mɛ̄lɛ̄ka̍a̍ ndā. 

17Le̍la̍ŋ bɛ̍ɛ̍ndi̍a̍ŋ nyɛ᷅ kɛ̄ndɛ̄ kɛ̍ndɛ̄, Chɛ̄lūīma̍yā mā si̍mu̍l kɔ̄llo̍ yi̍. Nyɛ̄ o̍ nyɛ̄ ya̍ I̍ 
di̍mu̍l nu̍m pɛ̍ le̍ mā kɔ̍ di̍mu̍l wāŋnda̍ I̍sɔ̄lūɛ̄ī, kɔ̍ mā kɔ̍ di̍mu̍l nda̍ ndu̍. Sīōōŋīī 
bi̍ī nu̍m le̍ nda̍ le̍. Fo̍ndōle̍, tē a̍ ka̍ndu̍ sīōōŋnde̍ yɔ̄ŋndo̍ le̍ nda̍ pɛ̍, bōōndi̍i̍ ŋ̄ sīm 
ni̍ŋ nda̍ o̍ hɔ̄l le̍ sūɛ̍i̍ nāa̍ nda̍ chūā ve̍, yōōŋgūlā ya̍ I̍ wa᷅ ni̍ŋ nu̍m dɔ̄wɔ̄ɔ̍ o̍ sōndō 
le̍ nda̍ la̍ŋ I̍ cho̍ tōsā mī sīōōŋīī bɛ̄ndūe̍i̍ ī bīī nu̍m le̍ nda̍ la̍ŋ dīmūllo̍. 

18Mī di̍mu̍l nu̍m pɔ̍ɔ̍ Chɛ̄lūīma̍yā, wānā o̍ wānā cho̍ lɛ̄ŋnde̍ŋ nde᷅ŋ, māsāā 
bɛ̍ndūa̍a̍ Chu̍dā ni̍, wāŋ bɛ̄ndūa̍a̍ Chu̍dā ni̍, wānāā sōlīāā lāsa̍lāa̍ ni̍, o̍ ko̍ŋ kɔ̍ɔ̍lī, a̍ 
wānāā tūa̍a̍ kpo̍u̍, nda̍ kpo̍u̍ ā chō nu̍m hūnɔ̄ɔ̄ yɛ̄le̍ŋ tūl. Kɛ̍ ndu̍yɛ̍ I̍ ke̍ nu̍m 
kpāāyāa̍ pāa̍le̍ hāūle̍ŋ nde᷅ŋ le̍ mā si̍mu̍l nda̍. Mɛ̄ɛ̍ chi̍o̍o̍ ō wā nu̍a̍ā ō bālāā a̍ 
kpākīla̍ ka̍lā ka̍lā lā bɛ̄ŋnda̍ŋ le̍ ya̍a̍mɔ̍ɔ̍wa̍ yɛ̍ le̍nde̍ ŋ̄ wā ni̍ŋ ni̍. Mɛ̄ɛ̍ sūŋgbu̍le̍ 
ŋ̄chīli̍ŋnde̍ŋ lē wā nu̍a̍ā nyɛ̄ o̍ nyɛ̄ ō nɔ̍lā le̍ŋ hīīlūū le̍ yɛ̍ le̍nde̍ ŋ̄ wā ni̍ŋ nda̍ tɛ̄ɛ̄ŋ 

ni̍, ā wā ni̍ŋ vɛ̍lɛ̄ nda̍ tɛ̄ɛ̄ŋ mɛ̄ɛ̍ kpāki̍ chīli̍ŋi̍i̍ būlɔ᷄ŋsīi̍ ye̍ ō wā nu̍a̍ā chi̍o̍o̍ ō bālāā 
kpɔ̍kɔ̍su̍ ya̍a̍mɔ̍ɔ̍wa̍ nɔ̍lā mā pɛ̄l ndu̍ le̍ yɛ̍. 

19Nda̍ kpo̍u̍ ā chō nu̍m hūnɔ̄ɔ̄ sīmūl, kɛ̍ ā nɔ̍lā ni̍ŋ mā yēm nu̍m te̍, fo̍ndōle̍, I̍ wa᷅ 
ni̍ŋ a̍ nūm la̍tu̍lu̍ ndu̍yɛ̍ mī ba̍ŋa̍ nu̍m nda̍ o̍ bā. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍, 
ndu̍yɛ̍ ī chō yɔ̄nɔ᷄ŋ mɛ̄ɛ̍ ya̍ I̍ di̍mi̍ yɛ̍.” 

Chɛ̄lūīma̍yā 2 

A̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍Mɛl̄ɛk̄a̍ yɛ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍, 

2le̍ mī kɔ̍ yo̍ndā ndu̍ nāa̍ wāŋnda̍ Chūlu̍sɛ̄lɛ̄m kpo̍u̍ chu̍a̍. Yōōŋgū o̍ ke̍ ya̍ wo̍ ndu̍ 
wa̍ ho̍ō ni̍. Mbo̍ dīmī āā, “Wāŋnda̍ I̍sɔ̄lūɛ̄ī, bōōndi̍i̍ ya̍ I̍ hɛ̍li̍ nya̍ sɛ̄nɛ̄īye̍, I̍ si̍nā mɛ̄ɛ̍ 
kpɛ̍ nya̍ a̍a̍ dɔ̍ū tīīnda᷄ŋ nyāa̍ o̍ ya̍ ni̍ŋ yɛ̍. Kāālā nya̍ a̍a̍ ka̍a̍la̍ ya̍ wo̍, to̍fa̍ wɔ̍ kɔ̍ mɛ̄ɛ̍ 
wāŋndo̍ ō chūā nu̍a̍ā la̍nɔ̍ɔ̍ sɛ̄nɛ̄ī, mī la̍nɔ̍ ko̍ŋ ō kāāla̍ ndu̍ kāālā bɛ̄ndōo̍ yɛ̍. Le̍ 
tīīnda᷄ŋ nya̍ a̍a̍ nɔ̍ o̍ ya̍ ni̍ŋ ndo̍, mi̍ lā bīī mi̍ lā tūāl la̍ kɔ̄ɔ̄lī o̍ lɛ̄ŋndē po̍lte̍ŋ 
bɛ̍ndūle̍ŋ ni᷄ŋ. Lɛ̄ŋndē vēsɛ̍i̍le̍ bɛ̍ndūle̍ŋ, nāa̍ tɔ̄lɔ̄ɔ̄ o̍ tɔ̄lɔ̄ɔ̄ ō vi᷅l bɛ̍ɛ̍ le̍ wa̍, mi̍ lā tūāl 
la̍ kɔ̄ɔ̄lī lo̍ŋ. 

3A̍ te̍le̍ŋ ko̍ŋ, ya̍ Mɛ̍lɛ̄ka̍ Ya̍a̍wɛ̄ɛ̄ ya̍ pīlɛ̍ kpe̍ I̍sɔ̄lūɛ̄ī ndu̍ o̍o̍ ti̍i̍nda̍ŋ ni̍ māā Mɛ̄lɛ̄ka̍ 
ndɔ̄. I̍sɔ̄lūɛ̄ī, a̍ wa̍ māwāā ya̍ o̍ hɔ̄l to̍fa̍ wɔ̍ ko̍ mɛ̄ɛ̍ tɔ̄lɔ̄ɔ̄ tāse̍ wāŋndo̍ ō kēndī ho̍ō 
o̍ chīɛ̄ī ndūɛ̍i̍ ni᷄ŋ ndo̍ ō wā nu̍a̍ā mī wāŋndo̍ nɔ̄ yēēmɛ̍i̍ le̍ ndu̍ ta̍u̍ ta̍u̍ yɛ̍. Wānā o̍ 
wāna̍ tu̍si̍ I̍sɔ̄lūɛ̍i̍ya̍ sāŋgāa̍ chōo̍, nda̍ kpo̍u̍ mi̍ ki̍lūl nda̍ yāmɛ̍i̍, ndu̍yɛ̍ mi̍ ha̍ndū 
nda̍ nyɛ̄ pālāā bɛ̄ndōo̍ chōo̍. Ya̍ Mɛ̍lɛ̄ka̍ Ya̍a̍wɛ̄ɛ̄ nyɛ̄ ya̍ I̍ di̍mi̍ wo̍ cho̍ ho̍ō ni̍.” 

Yɔŋ̄ wɔɔ̄ŋ̍ Is̍ɔl̄ūɛi̍y̍a̍ fin̍yāā ndāā ma̍māa̍ ā tōsa̍ a̍ Mɛl̄ɛk̄a̍ wo̍ 
4Lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍, nya̍ wānā o̍ wāna̍ fu̍la̍ o̍ 
pūlāle̍ Che̍kɔ̍pūle̍ŋ chōo̍. Lā tūe̍i̍ nyɛ᷅ o̍ di̍mi̍ wo̍ nya̍ yu̍ŋgu̍la̍ŋ I̍sɔ̄lūɛ̄ī kpo̍u̍. 

5Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Bōōndi̍i̍ fi̍nyāā nyāā 
ma̍māa̍ ā wa̍ yōōmū ve̍, O̍ pāa̍le̍ŋ ni᷄ŋ bɛ̍ɛ̍ ō pīlɛ̍ ō dīmi̍ nu̍a̍ā māā īwɔ̄ɔ̍ŋ ī wāā nu̍a̍ā 
le̍ ya̍ Mɛ̍lɛ̄ka̍ tōsa̍l ndu̍ le̍. Kɛ̍ ma̍ bīī ma̍ kɛ̍ɛ̍ ya̍ ma̍ mūli᷄ŋ nyɛ᷅m fo̍ndo̍ŋ sōōlūūwo̍ 
māā mɛ̄lɛ̄ka̍a̍ nda̍. O̍ ko̍ŋ, nda̍ pi̍la̍ bɛ̍ɛ̍ ma̍ sīmnu᷄ŋ wa̍nāā fo̍ndō fu̍u̍ ya̍ Mɛ̍lɛ̄ka̍ o̍ 
hɔ̄l. 

6Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍li̍ nda̍ o̍ chɛ̄le̍ŋ ni᷄ŋ I̍chi̍pī ni̍, mi̍ hu᷅ŋ a̍ nda̍. Mɛ̄ɛ̍ ya̍ so̍li̍ 
nda̍ I̍chi̍pi̍, mi̍ kēēkū a̍ nda̍ o̍ lɛ̄ŋndē po̍lte̍ bɛ̍ndūle̍ŋ ni᷄ŋ. Lɛ̄ŋndē vēsɛ̍i̍le̍ wɔ̍ɔ̍ŋ 
wɔ̄ɔ̍ŋndē bɛ̄ndūle̍ŋ, nāa̍ wānā se̍e̍lūŋ bɛ̍ɛ̍ le̍mɛ᷅ŋ o̍ lēmɛ̄ŋ te̍ wa̍, nāa̍ wāna̍ chi̍e̍e̍ o̍ 
che᷅l bɛ̍ɛ̍ le̍ wa̍, kɛ̄lɛ̄ŋgāā mī wāna̍ chi̍e̍e̍ o̍ ke̍e̍ku̍ bɛ̍ɛ̍ le̍ wa̍, lo̍ŋ ya̍ I̍ ke̍e̍ku̍ a̍ nda̍ 
ni̍, ndu̍yɛ̍ mi̍ lo᷅ nda̍ māndāa̍ ha̍a̍a̍ ma̍ fūūlūū na̍nu᷄ŋ. Kɛ̍ ma̍ hu᷄ŋ pu̍ɛ̍ɛ̍nu᷄ŋ a̍ ya̍ ā 
nɔ̄la̍ mā lōōnu̍ŋ kɛ̍ndɛ̄i̍ nīi̍ le̍. 

7Ya̍ so̍li̍ nya̍ o̍ chɛ̄le̍ŋ ni᷄ŋ I̍chi̍pī ni̍ mi̍ hu᷅ŋ a̍ nya̍ o̍ lɛ̄ŋndē kɛ̄ndɛ̄le̍ŋ nde᷅ŋ ni᷄ŋ. Tɔ̄lɔ̄ɔ̄ 
o̍ tɔ̄lɔ̄ɔ̍ cho̍ lɛ̄ŋnde᷅ŋ a̍ nyɛ̄ o̍ nyɛ̄ kɛ̄ndɛ̍ cho̍ na̍nu᷄ŋ, mi̍ ke᷅ nya̍ kpo̍u̍ le̍ mī lā dē nyɛ̄ 
o̍ nyɛ̍ cho̍ na̍nu᷄ŋ tɔ̍nɔ̄. Kɛ̍ mi̍ lā bīī mi̍ lā tōsā mi̍ lɛ̄ŋndē nīle̍ŋ kɛ̍ndɛ̄ le̍ŋ lē sīmnu᷄ŋ 

lɛ᷅ŋndē nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. Lɛ̄ŋndē nīle̍ ya̍ I̍ ke̍ nya̍ le̍ŋ mi̍ lā tɛ̄ɛ̄mbūū le̍ŋ, mi̍ 
lā tōsā, mi̍ tu᷅l ni᷅ŋ nde̍ŋ yɛ̄le̍ŋ tūl bɛ̄ndōo̍. 

8Wānāā nīāā so̍līāā lāsa̍lāa̍ kpe̍e̍kpe̍i̍, ā yēēma̍ bɛ̍ɛ̍ mā sīna̍ a̍ ya̍ Mɛ̍lɛ̄ka̍ Ya̍a̍wɛ̄ɛ̄ 
o̍kɔ̄ɔ̄ le̍. Wānāa̍ pɛ̍ɛ̍kū wa᷅ŋnda̍ sāwāla̍ nīla̍ŋ nda̍, nda̍ bɛ̍ɛ̍ kpe̍e̍kpe̍i̍ hi̍o̍ū ya̍ bɛ̍ɛ̍ 
si̍mūl. Wānāa̍ cho̍ wāŋnda̍ chīla̍ŋnda̍ kpo̍u̍, ma̍ bīī ma̍ sīmūl la̍. Wānāā nda̍ a̍a̍ 
su̍a̍ā le̍ ya̍ wa̍ nda̍ kpo̍u̍ ma̍ mūli᷄ŋ ni᷅ŋ sūɛ̍i̍ le̍ Bāāl, O̍ ko̍ŋ kɔ̍ɔ̍lī, mā sōōlūū nyɛ᷅m 
fo̍ndōŋ chēle̍ŋ māā mɛ̄lɛ̄ka̍a̍ ndā. 

Mɛl̄ɛk̄a̍ Ya̍a̍wɛɛ̄ ̄o̍ chɔm̍ nyɛ ̄wānāā ndūa̍a̍ Is̍ɔl̄ūɛī̄ a̍ to̍sa̍ a̍ ndu̍ wo̍ 
9Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ vɛ̄lɛ̄ īsɔ̄ɔ̍ o̍ ka̍lā ka̍lā a̍ nyɛ̄ nya̍ wānāā nīa̍a̍ I̍sɔ̄lūɛ̄ī 
a̍ to̍sa̍ a̍ ya̍ wo̍ o̍kɔ̄ɔ̄. Ndu̍yɛ̍ nyɛ̄ nya̍ tōsa̍ a̍ ya̍ wo̍, ā yɔ᷄ŋ bɛ̍ɛ̍ mī lā hu᷄ŋ fa̍ŋa᷄ŋ, chūāā 
nyāa̍ ni̍, a̍ chūāā nyāā ma̍māa̍ mbō kūɛ̄ a̍ ha̍ā lāchī kɛ᷅, I̍ cho̍ wā nda̍ ndu̍ chɔ̄mndo̍ 
chōo̍. 

10Tē lā yēēma̍ fūlā kɔ̄ɔ̄līo̍o̍ pɛ̍, lā ta᷄ŋ ndɔ̍ o̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ o̍ pēēla̍ 
bɛ̄ndūla̍ŋ īkɛ̄i̍ bā pāa̍le̍ŋ lē dēllo̍ mī lā kɔ̍ mɛ̍ɛ̍nda̍ŋ nyɛ᷅ wāŋnda̍ Sa̍i̍pūlɔ̄ɔ̄ a̍ cho̍ 
tōsāa̍ wo̍. Tē ko̍ŋ te̍ lā vīo̍m ndɔ̍ ŋ̍wa᷅ŋ o̍ lɛ̄ŋndē Kɛ̍dāāle̍ŋ ni᷄ŋ, kūmbū pāa̍le̍ lē 
chāŋndo̍ mā kɔ̍ mɛ̍ɛ̍nda᷄ŋ nyɛ᷅ kɛ̄ndɛ̄ kɛ̍ndɛ̄ mā chē nyɛ̍ cho̍ yɔ̄nɔ᷄ŋndo̍ lo̍ŋ ndo̍. Tē 
nya̍ pi̍la̍ chē nyɛ̍ cho̍ yɔ̄nɔ᷄ŋndo̍ o̍ lɛ̄ŋnde̍ he̍ī ni᷄ŋ ndo̍ pɛ̍, lā chō dīmī māā kāni̍ bɛ̍ɛ̍ 
ī wāā le̍nde̍ i̍ yɔ̍nu̍ŋ ndɔ̍ le̍. 

11Mi̍ chē bɛ̍ɛ̍, lɛ̄ŋīi̍ kɛ̍ɛ̍ ya̍ ve̍ nyɛ̄m nda̍ chō sōōlūūwo̍ māā mɛ̄lɛ̄ka̍a̍ ndā wo̍ŋ ŋ̄ 
cho̍ mɛ̍lɛ̄ka̍a̍ kpe̍e̍kpe̍i̍ le̍ ni̍, kɛ̍ kāni̍ bɛ̍ɛ̍ lɛ̄ŋīī kēŋ lē pīlɛ̍ bɛ̍ɛ̍ lē kɛ̄ɛ̍ wɔ̍ nyɛ᷅m ndāŋ 
mu̍ŋ mī lē mūli̍ŋ mɛ̍lɛ̄ka̍ chēle̍ŋ sōōlūū le̍. Ya̍ Mɛ̍lɛ̄ka̍ ya̍ cho̍ Mɛ̄lɛ̄ka̍ nyāa̍ ni̍, 
Mɛ̄lɛ̄ka̍ to̍sa̍ mi̍ nya̍ I̍sɔ̄lūɛ̍i̍ya̍ ā sɔ̄lā bɛ̄ɛ̄le̍ bɛ̍ndūle̍ŋ o̍ chi̍e̍ēŋndo̍ ni᷄ŋ ndo̍. Kɛ̍ mi̍ 
lā bīī mi̍ lā kɛ̄ɛ̄ ya̍, mi̍ lā mūli̍ŋ nyɛ᷅m fo̍ndō fo̍ndo̍ŋ sōōlūūwo̍ māā mɛ̄lɛ̄ka̍a̍ nyā. 

12Nyɛ̄ o̍ nyɛ̍ cho̍ o̍ ha̍la̍a̍ ni̍ŋ cho̍o̍ cho̍o̍, I̍ cho̍ tōsā mī sīōōŋnde̍ bīī mu̍ŋ, mī ŋ̄ nyīīya̍ 
kpa᷅kpā, a̍ nyɛ̍ yɔ̍nūŋ ndo̍, kɔ̄ndɔ̄fi̍llo̍ chō mu̍ŋ bīyɔ̄ɔ̄ ŋ̄ nɔ̍lā ni̍ŋ mī sōō ba̍kō le̍. 

13Nya̍ wānāā nīa̍a̍ I̍sɔ̄lūɛ̄ī la̍ tōsa̍ yɔ̄ŋndā wɔ̄ɔ̍ŋnda̍ŋ lā tīɔ̍ɔ̍ŋ a̍ ya̍. 

Ō tāso̍o̍, ya̍ Mɛ̍lɛ̄ka̍ ya̍ cho̍ wāna̍ yɔ̄ŋgū mɛ᷅ŋma̍ ke᷅ wa̍nā yo̍o̍mū kpe̍e̍kpe̍i̍yo̍ wa̍ŋ 
ni̍, kɛ̍ mi̍ lā bīī mi̍ lā kɛ̄ɛ̄ ya̍. Mɛ̄ɛ̍ nya̍ kɛ̄ɛ̍ ya̍, mi̍ lā mūli᷄ŋ nyɛ᷅m fo̍ndō fo̍ndo᷄ŋ 
sōōlūūwo̍ māā mɛ̄lɛ̄ka̍a̍ nya̍. Tē ō wa̍ māā īsɔ̄ɔ̍ pɛ̍, lā kɛ̄ɛ̍ mākɛ̄yāā mɛ̄ŋmā kɛ̄ndɛ̄ 
kɛ̍ndīa̍ŋ mi̍ lā kūā mɛ̄ŋnda̍ŋ fɛ̄ɛ̄līa̍a̍ o̍ so̍o̍ŋnda̍ māmɛ̄ŋmndā wɔ̄ɔ̍ŋnda̍ŋ ni᷄ŋ. 

Dɛn̍ɛ ̍pa̍lāā Is̍ɔl̄ūɛi̍y̍a̍ ā sɔl̄a̍ le̍ yɔŋ̄ndā ndāla̍ wɔɔ̍ŋ̍nda̍ŋ ndo̍ 
14Wāŋnda̍ I̍sɔ̄lūɛ̄ī, lā tōfa̍ wɔ̍ nyɛ̍ yɔ̍nu̍ŋ a̍ nya̍ wo̍. Lā cho̍ la̍chɛ᷅ māā lā nɔ̍ ti̍i̍nda᷄ŋ 
o̍ tīīnda᷄ŋ te̍ le̍. Lā cho̍ mɛ̄ɛ̍ wāŋnda̍ ā vīālūŋ nu̍a̍ā o̍ chɛ̄le̍ŋ ni᷄ŋ mā wa̍ ā nɔ᷅ wa̍nā 
o̍ wāna̍ ma̍la̍ nda̍ yɛ̍ le̍ le̍. 

15Kɛ̍ mi̍ ya̍a̍mɔ̍ɔ̍wa̍ hūŋ ma̍ hu᷄ŋ de᷅l nya̍ chōo̍ ma̍ tɛ̄ɛ̄mbūū lɛ̄ŋndē nyāle̍ŋ kpo̍u̍. 
Wānā a̍a̍ tu̍e̍ī ya̍a̍mɔ̍ɔ̍wa̍ hūnɔ̄ɔ̍ le̍ nya̍ dēlɔ̄ɔ̍ chōo̍ pɛ̍, to̍fa̍ wɔ̍ ko̍ mɛ̄ɛ̍ kpɔ̍kūŋnda̍ 
ā wā nu̍a̍ā hūnɔ̄ɔ̍ a̍ īhɛ̄ū hɛ̄ūve̍ le̍ vīsīo̍o̍ dēlɔ̄ɔ̍ chōo̍ yɛ̍. Chi̍e̍e̍ŋ nya̍ŋ kpo̍u̍ ma̍ pēsī 
pēsī mu̍ŋ ma̍ tōsā mi̍ ŋ̄ sīmnu᷄ŋ pɔ᷅mnda̍ŋ. 

16Mi̍ pūa̍a̍ chɔ̄ūwa̍ o̍ lɛ̄ŋndē I̍chi̍pīle̍ŋ ni᷄ŋ hu᷄ŋ de᷅l lɛ̄ŋndē nyāle̍ŋ chōo̍ ma̍ 
tɛ̄ɛ̄mbūū le̍ŋ kpo̍u̍, nda̍ yɔ̍nūŋ ni̍ māā pūa̍a̍ Mɛ̍mfi̍sī chi̍e̍e̍ a̍ ha̍ā Tāpāni̍hɛ̍sī chi̍e̍e̍ 
O̍ ko̍ŋ, ma̍ tōsā mi̍ bɛ̄ɛ̄le̍ I̍sɔ̄lūɛ̍i̍ya̍ nda̍ a̍a̍ nɔ̍ le̍ŋ lē chūū. 

17Mī di̍mu̍l nya̍ wāŋnda̍ I̍sɔ̄lūɛ̄ī, dɛ̍nɛ̍ pa̍lāā o̍ dɛ̍nɛ̍ pa̍lāa̍ ko̍ma̍l nya̍, nya̍ pi̍la̍ 
ve̍e̍lu̍ŋ ndu̍ chōo̍ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ nyāa̍ ni̍. Kɛ̍ mi̍ lā lō o̍ ko̍ŋ 
mi̍ lā kɛ̄ɛ̄ ya̍ mi̍ lā fāŋa᷄ŋ o̍ nɛ̄i̍ nūu̍ chōo̍ nɛ̄i̍ ya̍ I̍ chɔ̍m nya̍ le̍ wāa̍ lēcho̍ō wo̍. 

18Wāŋnda̍ I̍sɔ̄lūɛ̄ī, tē ā hu᷄ŋ kɔ᷅ a̍ nya̍ o̍ lɛ̄ŋndē I̍chi̍pīle̍ŋ ni᷄ŋ pɛ̍, tɔ̄nɔ̍ yɛ̄ɛ̍nɛ̍ nya̍ chō 
yɛ̄ lākɔ̄ sɔ̄lā lo̍ŋ? 

Ō fūla̍ o̍ mɛ̄ŋmā nya̍ wā ni̍ŋ kɔ̍ndɔ̄ɔ̍ o̍ Pīo̍o̍ Na̍īl mī lā kōl la̍ŋ kɔ̄ɔ̄lī, lā nɔ᷅ ni̍ŋ tɔ̍nɔ̄ o̍ 
tɔ̄nɔ̄ che᷅le̍ŋ lo̍ŋ te̍. Tɔ̄nɔ̍ yɛ̄ɛ̍nɛ̍ nya̍ chō yɛ̄ lākɔ̄ sɔ̄lā o̍ lɛ̄ŋndē Āsi̍i̍līāāle̍ŋ ni᷄ŋ tē ā 
hu᷄ŋ kɔ᷅ a̍ nya̍ lo̍ŋ pɛ̍? Tɔ̄nɔ̍ nya̍ sɔ̄lā ni̍ŋ lo̍ŋ ndo̍ mɛ̄ɛ̍ le̍ mɛ̄ŋmā kōlāāmā nya̍ wā 
ni̍ŋ kɔ̍ndɔ̄ɔ̍ o̍ Pīo̍o̍ Yūfi̍lu̍a̍tīī mī lā kōl la̍ŋ. 

19Yɔ̄ŋndā nyāla̍ wɔ̍ɔ̍ŋnda̍ŋ la̍ŋ la̍ cho̍ nya̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍ ni̍. 
Lā bīī mi̍ lā kɛ̄ɛ̄ ya̍ kɛ̍ nya̍ pi̍la̍ chō hūnɔ̄ɔ̄ īchāli̍, mī kɔ̄ltā nyāla̍ŋ lā kīlu̍l nya̍ yāmɛ̍i̍ 
le̍ nyɛ̄ nya̍ tōsa̍ wo̍. Lā chō hūnɔ̄ɔ̄ sīnā māā ī chō sūɛ̍i̍ wɔ̍ɔ̍ŋ wɔ̍ɔ̍ŋ bɛ̄ndū, ndu̍yɛ̍ 
mi̍ ī wā sūɛ̍i̍ tɛ̍ɛ̍mbu̍u̍ ya̍ Mɛ̍lɛ̄ka̍ kɔ̄l le̍ ya̍ Mɛ̍lɛ̄ka̍ Ya̍a̍wɛ̄ɛ̄, ya̍ Mɛ̍lɛ̄ka̍ nyāa̍ kīɔ̍ɔ̍ lā 
nɔ᷅ i̍si̍o̍ōŋ o̍ īsīōōŋ le̍ dɛ̍nɛ̍ pa̍lāā le̍. Ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ 
kpo̍u̍ wo̍, ya̍ so̍ō ni̍ mɛ̄ɛ̍ mī ī yɔ̄nu̍ŋ mɛ̄ɛ̍ ya̍ I̍ di̍mi̍ yɛ̍.” 

A̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍Mɛl̄ɛk̄a̍ Ya̍a̍wɛɛ̄ ̍yɛ ̍o̍kɔɔ̄ ̄
20Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmī āā, “Ō cho̍ ha̍ū le̍ nya̍ I̍sɔ̄lūɛ̍i̍ya̍ 
kɛ̄ɛ̍ ya̍ le̍, sīndɛ̄ pa̍ nya̍ kɛ̄ɛ̍ ya̍ ni̍, māā ya̍ I̍ nɔ᷅ nya̍ kpāāyā cho̍o̍ le̍. Sīndɛ̄ pa̍ nya̍ 
sōli̍ ya̍ dīōm ni̍, mi̍ lā kɛ̄ɛ̄ ya̍ le̍ mɛ̄lɛ̄ka̍a̍ chēle̍ŋnda̍. Mi̍ lā bīī mi̍ lā tīū fo̍ndāŋndā 
lāsōōlu̍u̍ la̍ŋ o̍ pēmbo᷄ŋ chōo̍, a̍ o̍ yɔ̄mīī pūīyɛ̄i̍ bɛ̄ŋgu̍ kpo̍u̍, mī lā kēī nyɛ᷅m 
chēle̍ŋndo̍ sōōlūūwo̍ lo̍ŋ māā mɛ̄lɛ̄ka̍a̍ nyā. 

21Tē ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ wāŋndo̍ ō hɛ̄lī nu̍a̍ā yɔ̄mīī mākīle̍pīi̍ kɛ̍ndɛ̄ kɛ̍ndɛ̄i̍ 
mbō tɔ̄l ndi̍, mbō nɔ̄ tīīnda᷄ŋndo̍ o̍ ndi̍ ni̍ŋ māā ō chō kɔ̄mndē kɛ̄ndɛ̄ kɛ̍ndɛ̄le̍ŋ sɔ̄lā 
o̍ ndi̍ ni̍ŋ yɛ̍ le̍nde̍ ya̍ i̍i̍ hɛ̍li̍ nya̍ ni̍, mi̍ nɔ᷅ tīīnda᷄ŋndo̍ o̍ nya̍ ni᷄ŋ. Kɛ̍ mi̍ lā bīī mi̍ lā 
hūī ya̍, mi̍ lā sīmnu᷄ŋ mɛ̄ɛ̍ yɔ̄mīī mākīle̍pīi̍ye̍ ī tāmbū nu̍a̍ā mī ī sīmnu᷄ŋ yɔ̍mīī 
yōndūēī fo̍ndō fo̍ndūe̍i̍ ī nɔ᷅ ko̍mɔ̄ɔ̄ kɛ̄ndɛ̄ le̍ yɛ̍. 

22Wāŋnda̍ I̍sɔ̄lūɛ̄ī, yɔ̄ŋndā nyāla̍ wɔ̍ɔ̍ŋnda̍ŋ lā tōsa̍ mi̍ lā sīmnu᷄ŋ a̍ nɔ̍ɔ̍lɛ̍i̍ ya̍ 
Mɛ̍lɛ̄ka̍ o̍ hɔ̄l. Ndu̍yɛ̍ nɔ̄ɔ̄līāā yɔ̄ŋndā nyāla̍ wɔ̍ɔ̍ŋnda̍ŋ lā nɔ̄ɔ̄li̍a̍a̍ nya̍ ya̍ o̍ hɔ̄l lo̍, 
sɛ̍ɛ̍ o̍ sɛ̍ɛ̍ cho̍ mī lā dīndi̍ nya̍ pi̍la̍ a̍ ndu̍, mbō tōsa̍ mī lā sīmnu᷄ŋ a̍ di̍a̍ndāā ya̍ 
Mɛ̍lɛ̄ka̍ o̍ hɔ̄l te̍. 

23Kɛ̍ a̍ ko̍ŋ kpo̍u̍, mi̍ lā wā chɔ̄mndo̍ māā lā cho̍ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l te̍, māā 
kāni̍ bɛ̍ɛ̍ lā kɛ̄ɛ̍ ya̍ mī lā mūli̍ŋ mɛ̍lɛ̄ka̍a̍ nda̍ vēēlū āā Bāāl wa̍ sōōlūū le̍. Lā lōōnu̍ŋ 
ndɔ̍ ke̍lālā nyāla̍ŋ, bōōndi̍i̍ nya̍ wa̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ nde̍. Lā 
lōōnu̍ŋ ndɔ̍ sɔ̍ɔ̍ŋ wɔ̄ɔ̍ŋ nya̍ tōsa̍ lo̍ŋ ndo̍ŋ. Wāŋnda̍ I̍sɔ̄lūɛ̄ī, yēēmɛ̍i̍ nya̍ nɔ̄ le̍ yɔ̄ŋ 
wɔ̄ɔ̍ŋndo̍ ve̍, ī chō ī bɔ̄ɔ̍. Mɛ̄ɛ̍ nyɔ̍mi̍ la̍a̍ndōo̍ ō yēēmā nu̍a̍ā hēlɔ̄ɔ̍, mbō wa̍ īlām 
lāmnde̍ nyɔ̍mi̍ pi̍a̍a̍ndōo̍ kɔ̄ɔ̄lī yɛ̍, le̍nde̍ yēēmɛ̍i̍ chō nya̍ le̍ yɔ̄ŋ wɔ̄ɔ̍ŋndo̍ tōsāa̍ ni̍. 

24Yēēmɛ̍i̍ yɔ̄ŋ wɔ̄ɔ̍ŋ cho̍ nya̍ ni᷄ŋ nde̍ wānā o̍ wānā nɔ̍lā mbō kpāa̍ ndi̍ le̍. Mɛ̄ɛ̍ 
sōfɛ̍lɛ̍ yōndō lāāndōo̍ ō yēēmā nu̍a̍ā hēlɔ̄ɔ̍ yēēmā bɛ̄ndōo̍ mbō wa̍ mi᷄ŋndo̍ kēēlāa̍ 
o̍ hūēīye̍ ni᷄ŋ le̍ sōfɛ̍lɛ̍ pi̍a̍a̍ndōo̍ chūŋndo̍ tūēīyɔ̄ɔ̍ mbō kūɛ̄ lo̍ŋ yɛ̍ le̍nde̍ nya̍ chō 
ni̍. Sōfɛ̍lɛ̍ la̍a̍ndōo̍ tē yēēmɛ̍i̍ he̍lɛ̄i̍ ī bīī ndu̍ pɛ̍ te̍i̍, sōfɛ̍li̍a̍a̍ pi̍a̍a̍ndūāā nda̍ a̍a̍ ba̍lū 
ndu̍ pāāndū kɔ̄ɔ̄lī wa̍ kpo̍u̍, ā lō ni᷅ŋ ā chālna᷄ŋ mbo̍ kōma̍l nda̍ le̍ hēlɔ̄ɔ̍. Tē ō wa̍ 
māā yɔ̄ŋɔ̄ɔ̄ pɛ̍, nu̍a̍ā ko̍ nya̍ wāŋnda̍ I̍sɔ̄lūɛ̄ī nya̍ nɔ̄ yēēmɛ̍i̍ le̍ yɔ̄ŋ wɔ̄ɔ̍ŋndo̍ tōsāa̍ 
ni̍. 

25Kɔ̄vɛ̄i̍la̍ŋ kpo̍u̍ lā chūū ni᷅ŋ nya̍ sīɔ̄ŋ o̍ ŋ̄pēlū a̍ bālɔ̄ɔ̍ o̍ fo̍ndāŋndā yɛ̍ yɛ̍la̍ŋ 
mɛ̄lɛ̄ka̍a̍ chēle̍ŋ nda̍ kɔ̄ɔ̄lī. Tē lā bālu̍ pɛ̍ te̍i̍ bo̍lōla̍ŋ lā vēsa̍ nya̍ sɛ̍ɛ̍ŋ le̍ mɛ̄ŋmā 
lēpɛ̄ŋnda̍ŋ. Mi̍ he᷅l nya̍ o̍ kɔ̄ɔ̄ fe̍e̍ le̍ mī lā pɛ̄ŋgi̍ mɛ̄lɛ̄ka̍a̍ chēle̍ŋnda̍ sōōlūūwo̍, mī 
lā mīīŋgu̍ ya̍ o̍ ībūŋ. Kɛ̍ mi̍ lā dīmūl la̍ a̍a̍, ‘Sāko̍, mɛ̄lɛ̄ka̍a̍ chēle̍ŋnda̍ na̍a̍ ŋ̄ kāāla̍ 
ni̍, nda̍ na̍a̍ ŋ̄ tūāl kɔ̍ɔ̍lī ni̍.’ ” 

Le̍ sa̍bū Mɛl̄ɛk̄a̍ dīmi ̍le̍ Is̍ɔl̄ūɛi̍y̍a̍ nyɛ ̄pālāa̍ tūsīo̍o̍ chōo̍ wo̍ 
26Wāŋnda̍ I̍sɔ̄lūɛ̄ī, si̍ɔ̍mbu̍la̍ bɛ̄ndūla̍ŋ lā chō nya̍ hūnɔ̄ɔ̄ bīyɔ̄ɔ̄, nya̍ ni̍, a̍ māsāa̍ 
nyāā bɛ̍ndūa̍a̍ lātūlu̍ o̍ ko̍ŋ kɔ̍ɔ̍lī, a̍ wānāā nyāā bɛ̍ndūa̍a̍, a̍ wānāā nyāā so̍līāā 
lāsa̍lāa̍, ndu̍yɛ̍ a̍ wānāā nyāa̍ su̍a̍ā le̍ ya̍ Mɛ̍lɛ̄ka̍ wa̍. Ī yɔ̄nūŋ ni̍ŋ ko̍ a̍ nya̍ mɛ̄ɛ̍ nda̍ 
bīī nu̍a̍ā wāŋndo̍ o̍ vīīle̍ŋ mī si̍ɔ̍mbu̍la̍ bɛ̄ndūla̍ŋ lā bīī ndu̍ yɛ̍. 

27Lā bīī mi̍ lā kɛ̄ɛ̄ ya̍ mi̍ lā mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ nyā. 
Lā bīī pɛ̍, lā dīmu̍l yɔ̄m fo̍ndō fo̍ndōo̍ māā, nu̍m cho̍ fi̍nyā nāa̍ ni̍, o̍ ko̍ŋ kɔ̍ɔ̍lī, mī 
lā dīmūl po̍ū fo̍ndōo̍ māā, nu᷄m cho̍ kāla̍ nāa̍ ni̍. Kɛ̍ ndu̍yɛ̍, tē dɛ̍nɛ̍ pa̍lāa̍ kōma̍l 
nya̍ pɛ̍, lā nyūna̍ ya̍ le̍ mī hi᷅ŋ mī hu̍ŋ ma̍lā nya̍. 

28“Tē dɛ̍nɛ̍ pa̍lāa̍ kōma̍l nya̍ pɛ̍, vɛ᷅ ni̍ko̍ lā nyu̍nā mɛ̍lɛ̄ka̍a̍ nyāa̍ nya̍ pi̍la̍ tōōsi̍a̍a̍ 
wa̍ mā māla̍ nya̍ le̍? Nda̍ nya̍ a̍a̍ ve̍e̍lū ni̍ mī nda̍ a̍a̍ ma̍la̍ nya̍ tē ā nɔ̄lā pɛ̍. Lā nɔ̄ 
mɛ̄lɛ̄ka̍a̍ yɛ̍ yi̍a̍a̍ nya̍ pīɛ̄ī ya̍ ta̍u̍. Chi̍e̍e̍ o̍ chi̍e̍e̍ cho̍ o̍ lɛ̄ŋndē Chu̍dāle̍ŋ ni᷄ŋ chi̍e̍e̍ 
bɛ̍ndū ni̍, chi̍e̍e̍ pɔ̍mbɔ̄ ni̍, lā nɔ̄ mɛ̄lɛ̄ka̍a̍ nyāa̍ ā tīūwāā lo̍ŋ kpo̍u̍, nda̍ nya̍ a̍a̍ 
nyu̍nā le̍ nya̍ mālāa̍ ni̍. 

29Ɔ̍ɔ̄ le̍ sa̍bū nya̍ chō ŋɔ̄ɔ̄chīa̍ŋndo̍ a̍ ya̍ māā I̍ kɛ̍ɛ̍ nya̍ wo̍? I̍ chi̍ sa̍bū o̍ sa̍bū nya̍ 
ŋɔ̄ɔ̄chīāŋ a̍ ya̍ wo̍ le̍. Kāni̍ fo̍ndōle̍, nya̍ wāŋnda̍ I̍sɔ̄lūɛ̄ī, nya̍ bi̍ī ni̍, mi̍ lā sīmūl la̍ 
mɛ̄ɛ̍ nya̍ chō kpo̍u̍. 

30Mi̍ lo᷅ o̍ ko̍ŋ, mi̍ tu̍sī wānāā nyāa̍ ā ti᷄ŋ dɛ̍nɛ̍ pa̍lāa̍ chōo̍, le̍ hāli̍ kpe̍ŋ mī lā mīīŋgu̍ 
ya̍ o̍ ībūŋ. Kɛ̍ lā chɛ᷄l mī lā mīīŋgu̍ ya̍ o̍ ībūŋ te̍. Mi̍ lā bīī mi̍ lā dēl wānāā nyāa̍ su̍a̍ā 
le̍ ya̍ wa̍ chōo̍ a̍ mɔ̄ɔ̄ŋ fāŋndo̍ŋ mɛ̄ɛ̍ kpɔ̍kūŋndo̍ ō dēl nu̍a̍ā vīsīo̍o̍ chōo̍ yɛ̍ mi̍ lā 
dīū nda̍ kpo̍u̍. 

31Le̍la̍ŋ lā ya᷄ŋ ni᷅la̍ŋ nya̍ wāŋnda̍ I̍sɔ̄lūɛ̄ī, mī lā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ cho̍ 
dīmīo̍o̍ wo̍. Wāŋnda̍ I̍sɔ̄lūɛ̄ī, lā chɔ᷄m ndɔ̍ ya̍ sūɛ̍i̍ wɔ̍ɔ̍ŋ kpe̍e̍kpe̍i̍ ya̍ I̍ to̍sa̍l nya̍ ve̍. 
I̍ me̍l lɛ̍ nya̍ mī lā wa̍ mɛ̄ɛ̍ wāŋndo̍ ō wā nu̍a̍ā bālɔ̄ɔ̍ o̍ lɛ̄ŋndē po̍lte̍ bɛ̍ndūle̍ŋ ni᷄ŋ 
ō nɔ᷅ wa̍nā o̍ wānā ma̍lāā le̍ yɛ̍ le̍. I̍ tu̍si̍ yɛ̍ lɛ̄ŋndē nyāle̍ nyɛ᷅ pālāā chōo̍, mī lɛ̄ŋndē 
nyāle̍ wa̍ o̍ nyɛ̄ pālāā bɛ̄ndū ni᷄ŋ te̍. Le̍ sa̍bū yɛ̄ɛ̍nɛ̍ nya̍ dīmi̍ yɛ̄ ni᷅ŋ māā, mbɔ̄ ŋ̄ 

bāŋa̍ŋ, nyɛ̄ na̍a̍ ŋ̄ yēēmā ni᷅ŋ le̍ tōsāa̍ wo̍ na̍a̍ ŋ̄ tōsā ni᷅ŋ ni̍, ŋ̄ mi̍i̍ŋgū lɛ̍ nu̍m o̍ bā 
bɛ̄ŋgu̍ le̍? 

32Mɛ̄ɛ̍ o̍ mɛ̄ɛ̍ wānā la̍nɔ̍ cho̍ cha᷄lle̍ o̍ nɔ̄ɔ̍ ni᷄ŋ ndo̍ ō o̍ pu̍ɛ̍ɛ̄ŋ le̍ yɔ̄lɔ᷄ŋ, a̍ kēla᷄ŋ o̍ nɔ̍ 
le̍ wōo̍ŋndo̍ wo̍ŋ wōo̍ŋ te̍. Mɛ̄ɛ̍ o̍ mɛ̄ɛ̍ o̍ pu̍ɛ̍ɛ̍ŋ, ō pūɛ̍ɛ̍ŋ le̍ nyɛ̄lā o̍ nɔ̍ le̍ wōo̍ŋndo̍ 
le̍ cha᷄lle̍ o̍ nɔ̄ɔ̍ ni᷄ŋ nda᷄ŋ wōo̍ŋ te̍. Kɛ̍ nya̍ wāŋnda̍ I̍sɔ̄lūɛ̄ī, ō cho̍ ha̍ū le̍ nya̍ pūɛ̄ɛ̄ŋ 
a̍ ya̍ le̍, sīndɛ̄ pa̍ nya̍ pu̍ɛ̍ɛ̍ŋ a̍ ya̍ ni̍. 

33Ndu̍yɛ̍ mi̍ lā nɔ̄ tāāsi̍ kōŋ mɛ̄ɛ̍ nya̍ lōōkū wa᷅ŋnda̍ chɔ̄m māā lā kāāla̍ ndu̍ yɛ̍. 
Wāŋ lāāndūa̍a̍ cho̍ bɛ̍ɛ̍ wa᷅ŋ lāāndūāā tīāmāā bɛ̄ndūa̍a̍ wa̍, ā nɔ̄lā mā pɛ̄ɛ̄ku̍ nya̍ o̍ 
bā bɛ̄ŋgu̍. 

34Wānāa̍ tɛ̍ɛ̍mbūū i̍sɔ̍ɔ̍ o̍ īsɔ̄ɔ̍ le̍ wa̍, mi̍ lā wā nda̍ dīūwo̍ o̍ fo̍ndō fu̍u̍wo̍ chōo̍. 
Kōo̍ma̍ wānāā kāŋ wāŋnda̍ chɔ̄ɔ̍ ma̍ŋ mā tīūwāā o̍ nyɛ̄lā nyāla̍ŋ kpo̍u̍. Kɛ̍ a̍ ko̍ŋ 
kpo̍u̍, 

35“Mī lā dīmī māā, ŋ̄ tɛ̄ɛ̄mbu̍u̍ i̍sɔ̍ɔ̍ o̍ īsɔ̄ɔ̍ le̍. Mɛ̄lɛ̄ka̍ Ya̍a̍wɛ̄ɛ̄ o̍ do̍u̍nu̍ŋ tu̍mbe̍ a̍ 
na̍a̍ le̍. Kɛ̍ le̍ nyɛ̄ nya̍ chō ko̍ŋ di̍mīo̍o̍ wo̍ kpe̍e̍kpe̍i̍ ya̍ Mɛ̍lɛ̄ka̍ Ya̍a̍wɛ̄ɛ̄ ya̍ I̍ cho̍ nya̍ 
nyɛ̄ pālāā bɛ̄ndōo̍ tūsī chōo̍ ni̍. 

36Lā bīī mi̍ lā wā bālɔ̄ɔ̍ lɛ̄ŋnde̍ tɛ̄ɛ̄ŋ le̍ mālāa̍, lā ma᷄l pɛ̍ ba̍ā lā hi̍o̍ū ba̍ā kɛ̍ ndu̍yɛ̍ 
te̍le̍ŋ ko̍ŋ chō fūūlūū. Te̍le̍ŋ cho̍ fūūlūū, wāŋnda̍ I̍chi̍pī a̍ cho̍ nya̍ hūnɔ̄ɔ̄ kɔ̄l 
tɛ̄ɛ̄mbūū mɛ̄ɛ̍ wāŋnda̍ Āsi̍i̍līāā a̍ tɛ̍ɛ̍mbu̍u̍ nya̍ kɔ̄l lɛ̍. 

37Lā chō lɛ̄ŋndē nyāle̍ŋ hūnɔ̄ɔ̄ mālɔ̄ɔ̄ a̍ bāla̍ŋ o̍ lēbōl mī lā kūɛ̄ o̍ chɛ̄le̍ŋ ni᷄ŋ. Wānāā 
nya̍ tīīnda̍ŋ le̍ nya̍ mālāa̍ wa̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ chi̍i̍ nda̍ ni᷅ŋ kɛ̄ɛ̄. Lā cho̍ hūnɔ̄ɔ̄ 
mālā o̍ mālā sɔ̄lā lɛ̄ŋīī kēŋ o̍ bā le̍.” 

Chɛ̄lūīma̍yā 3 

Mɛl̄ɛk̄a̍ sōō a̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍ndu̍ yɛ ̍o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ I̍sɔ̄lūɛ̄ī, sāwāa̍ dīmi̍ māā tē wānā pɔ̍nɔ̍ɔ̍ 
ō kɛ̄ɛ̍ la̍a̍ ndɔ̍ pɛ̍, mī wānā la̍nɔ̍ ko̍ŋ ō kɔ̍ cha᷅l wānā pɔ̍nɔ̍ chɛ̍le̍ŋ o̍ bā, māā wānā 
pɔ̍nɔ̍ kɛ̍ɛ̄ ko̍ŋ chu̍ā kōŋ ndo̍, ō nɔ̍ lɛ̍ mbō mīŋgi̍ chūā kōŋ chūā o̍ nɔ̄ ni̍ŋ te̍. Māā tē 
ō tōsa̍ ko̍ŋ pɛ̍, mɛ̄ɛ̍ sāwa̍ to̍sā mī lɛ̄ŋnde̍ŋ lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lo̍, 
mɛ̄ɛ̍ ndu̍ o̍ tɛ̍ɛ̍mbu̍u̍ ko̍ŋ ni̍. Tē ō wa̍ māā yɔ̄ŋɔ̄ɔ̄ pɛ̍, nya̍ wāŋnda̍ I̍sɔ̄lūɛ̄ī lā chō 
māchūāā a̍ ya̍ mɛ̄ɛ̍ pɔ̍nɔ̍ɔ̍ a̍ la̍nɔ̍ɔ̍ ā chō nu̍a̍ā yɛ̍. Kɛ̍ mi̍ lā māl la̍ mi̍ lā mūli᷄ŋ nyɛ᷅m 
chēle̍ŋ fāŋgā fa̍ŋga᷄ŋ nya̍ kāāla̍ wo̍ŋ kɔ̄ɔ̄lī. Kɛ̍ ndu̍yɛ̍ mi̍ lā yēēmā vɛ̄lɛ̄ le̍ mī mi̍ŋgi̍ 
nya̍ chūā. 

2Lā mɛ̄ɛ̄nda̍ŋ ndɔ̍ o̍ pēmbo᷄ŋ chōo̍. Pēmbīi̍ kūɛ̍ɛ̍nɛ̍ cho̍ yɛ̄ lā nɔ̍ fo̍ndā lāsōōlu̍u̍wo̍ 
lo̍ŋ te̍? Mɛ̄ɛ̍ wāŋ lāāndūāā tīāmāa̍ ā chāl nu̍a̍ā pūa̍a̍ chūmndo̍ o̍ nɛ̄īla̍ŋ yɛ̍, le̍nde̍ 
nya̍ chāl wa᷅ŋnda̍ chūmndo̍ o̍ fo̍ndāŋndā lāsōōlu̍u̍la̍ nyāla̍ŋ ni̍. Mɛ̍ɛ̍ A̍lu̍a̍būi̍ya̍ ā 
chāl nu̍a̍ā wāŋnda̍ chūmndo̍ o̍ nɛ̄īla̍ŋ o̍ lɛ̄ŋndē po̍lte̍ŋ ni᷄ŋ le̍ nda̍ dēlɔ̄ɔ̍ chōo̍ yɛ̍, 
le̍nde̍ nya̍ chāl nda̍ chūmndo̍ ni̍. Mi̍ lā bīī mi̍ lā kɛ̄ɛ̄ ya̍ mi̍ lā mūli᷄ŋ nyɛ᷅m 
chēle̍ŋndo̍ŋ sōōlūūwo̍ māā mɛ̄lɛ̄ka̍a̍ nya̍. O̍ ko̍ŋ, mi̍ lā tōsā lɛ̄ŋnde̍ŋ kpo̍u̍ mi̍ lē 
sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

3Le̍ he̍ī, mi̍ to̍sā pīɔ̄ɔ̄ o̍ pīɔ̄ɔ̄ ndu̍ o̍o̍ se᷅ lɛ᷅ŋnde̍ŋ nde᷅ŋ te̍. Mɔ᷄m mɔ̍mndo̍ ho̍ō bɛ̍ɛ̍ 
ndu̍ o̍o̍ chu̍chū lɛ᷅ŋnde̍ŋ nde᷅ŋ te̍. Kɛ̍ a̍ ko̍ŋ kpo̍u̍ mi̍ lā hīāū lāchī a̍ ya̍ kīɔ̍ɔ̍ le̍ 
mɛ̄lɛ̄ka̍a̍ chēle̍ŋ nda̍. Ndu̍yɛ̍ lāsi̍ɔ̍mbu̍ bɛ̍ɛ̍ la̍ bi̍i̍ nya̍ bɛ̍ɛ̍ le̍ nyɛ̄ nya̍ tōsa̍ wo̍ le̍. 

4“Ndu̍yɛ̍ a̍ kɛ̄ɛ̄ nya̍ kɛ̄ɛ̍ ya̍ ko̍ŋ ndo̍ kpo̍u̍, su̍ŋ su̍ŋ bɛ̍ɛ̍ mi̍ lā wā dīmīo̍o̍ āā, ‘Nu᷄m 
cho̍ fi̍nyā nāa̍ ni̍. Sīndɛ̄ pa̍ ŋ̄ chɔ᷄m na̍a̍ ni̍ māā a̍ ka̍a̍la̍ na̍a̍. 

5A̍ do̍u̍nu᷄ŋ tu̍mbe̍ a̍ na̍a̍ mā wa̍ a̍ tu̍mbe̍ ko̍ŋ le̍ fɛ̍ɛ̍ŋ a̍ fɛ̍ɛ̍ŋ te̍. A̍ tu̍u̍lū kɔ᷅l a̍ na̍a̍ 
mā wa̍ a̍ kɔ̄l tūū kōŋ le̍ te̍le̍ŋ o̍ te̍le̍ŋ te̍? Wāŋnda̍ I̍sɔ̄lūɛ̄ī, le̍nde̍ nya̍ chō dīmīo̍o̍ a̍ 
sōndōlā nyāla̍ŋ ni̍, kɛ̍ a̍ ko̍ŋ kpo̍u̍ mi̍ lā wā hīōūwɔ̄ɔ̍ lāchī a̍ yɔ̄ŋndā wɔ̄ɔ̍ŋnda̍ŋ 
tōsāa̍ mɛ̄ɛ̍ nya̍ yēēmā yɛ̍.’ ” 

Mɛl̄ɛk̄a̍ dīmu̍l Is̍ɔl̄ūɛī̄ nda̍ Chu̍dā le̍ mā mūliŋ̍ 
6Bōōndi̍i̍ Chōōsa̍yā o̍ wa̍ māsāa̍ I̍sɔ̄lūɛ̍i̍ ye̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ le̍ 
I̍sɔ̄lūɛ̄ī. Mbo̍ dīmūl la̍ āā, “Chɛ̄lūīma̍yā, ā chē nyɛ̄ wāŋnda̍ I̍sɔ̄lūɛ̄ī, wānāa̍ kɛ̍ɛ̍ ha̍ā 
le̍ ya̍ dīōmndo̍ tūēīyɔ̄ɔ̍ wa̍ ā tōsa̍ wo̍? Ā bīī ma̍ kɛ̄ɛ̄ ya̍, ma̍ mūli᷄ŋ nyɛ᷅m chēle̍ŋndo̍ 
sōōlūūwo̍ o̍ pēmbo᷄ŋ chōo̍ a̍ o̍ yɔ̄mīī pūīyɛ̄i̍ bɛ̄ŋgu̍. 

7A̍ sɔ̄ɔ̍ŋ wɔ̍ɔ̍ŋ nda̍ wa̍ mu᷅ŋ tōsāa̍ kpo̍u̍ wo̍ŋ, I̍ wa̍ yīya᷄ŋndo̍ māā wāŋnda̍ ha̍ā ā wa̍ 
hūnɔ̄ɔ̄ o̍ nda̍ pi̍la̍ ni᷄ŋ mī nda̍ a̍a̍ mi̍i̍ŋgu̍ ya̍ o̍ ībūŋ, kɛ̍ ā chɛ᷄l mā mīīŋgu̍ ya̍ o̍ ībūŋ 
te̍. Ndu̍yɛ̍ nyɛ̄ o̍ nyɛ̄ nda̍ tōsa̍, mi̍ chāāŋāā ndāa̍ Chu̍dā a̍ bi̍ī mi̍ nda̍ bɛ̍ɛ̍ a̍ kɛ̍ɛ̄ le̍ ya̍ 
dīōmndo̍ tūēīyɔ̄ɔ̍ wa̍ ā chā kpo̍u̍. 

8Le̍ kɛ̄ɛ̄ wāŋnda̍ I̍sɔ̄lūɛ̄ī a̍ kɛ̍ɛ̍ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ wo̍, mi̍ lo᷅ 
o̍ ko̍ŋ mi̍ kɛ̍ɛ̄ wāŋnda̍ I̍sɔ̄lūɛ̄ī mi̍ fa̍ŋā nda̍ bā nūu̍ chōo̍. Ndu̍yɛ̍ ko̍ŋ kpo̍u̍ mi̍ 
wāŋnda̍ Chu̍dā, I̍sɔ̄lūɛ̍i̍ya̍ chāāŋāā ndāa̍ ā chā. Kɛ̍ mi̍ chē bɛ̍ɛ̍ mi̍ wāŋnda̍ Chu̍dā, 
wānāa̍ bi̍ī mi̍ nda̍ bɛ̍ɛ̍ a̍ kɛ̍ɛ̄ le̍ ya̍ dīōmndo̍ tūēīyɔ̄ɔ̍ wa̍ ā chā nyɛ̄ o̍ nyɛ̍ yɔ̍nu̍ŋ ni̍, 
īsīōōŋ ī bīi̍ nda̍ le̍. Nda̍ bɛ̍ɛ̍ ma̍ lo̍ o̍ ko̍ŋ ma̍ kɛ̄ɛ̄ ya̍, ma̍ mūli᷄ŋ nyɛ᷅m chēle̍ŋndo̍ŋ 
sōōlūūwo̍ māā mɛ̄lɛ̄ka̍a̍ ndā. 

9Yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍ wo̍ wāŋnda̍ Chu̍dā a̍ chi̍ ndu̍ bɛ̍ɛ̍ nyɛ᷅ o̍ nyɛ̄ le̍, ō 
nda̍ nda̍ tōsa̍ wo̍ bɛ̍ɛ̍ hi̍o̍ū a̍ ō wāŋnda̍ I̍sɔ̄lūɛ̄ī a̍ to̍sa̍ wo̍. Nda̍ nda̍ pōūta̍ŋ a̍ yɔ̄mnde̍ 
nda̍ a̍a̍ so̍o̍lūū ni̍ māā mɛ̄lɛ̄ka̍a̍ nda̍. O̍ ko̍ŋ ma̍ tōsā lɛ̄ŋnde̍ŋ kpo̍u̍ mi̍ lē sīmnu᷄ŋ le̍ 
nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

10Ndu̍yɛ̍ a̍ sɔ̄ɔ̍ŋ wɔ̄ɔ̍ŋ wāŋnda̍ Chu̍dā, nda̍ yɔ̍nūŋ māā I̍sɔ̄lūɛ̍i̍ya̍ chāāŋāā ndāa̍ ni̍, 
ā tōsa̍ mu᷅ŋ ndo̍ŋ kpo̍u̍, ā chɛ᷄l mā mūli̍ŋ nāa̍ ya̍ chu̍a̍ a̍ kɔ̄ltā ndāla̍ŋ kpo̍u̍ le̍. 
Chɔ̄mndo̍ ko̍ nda̍ wa̍ o̍ hɔ̄lla̍ ni̍ māā ā mūli̍ŋ nāa̍ ya̍ chu̍a̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ 
cho̍ sūɛ̍i̍.” 

11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Mi̍ chē bɛ̍ɛ̍ mi̍ wāŋnda̍ 
I̍sɔ̄lūɛ̄ī a̍ kɛ̍ɛ̄ le̍ ya̍ dīōmndo̍ tūēīyɔ̄ɔ̍ ni̍, kɛ̍ tē I̍ tu̍u̍ nda̍ a̍ wāŋnda̍ Chu̍dā pɛ̍, wānāa̍ 
bi̍ī ha̍ā ma̍ kɛ̄ɛ̄ ya̍ dīōm nda̍, wāŋnda̍ I̍sɔ̄lūɛ̄ī ya̍ I̍ hi̍a̍ū chɔ᷅ wānāā kɛ̄ndɛ̄, mbo̍ hīāū 
wāŋnda̍ Chu̍dā.” 

12Le̍la̍ŋ kɔ̍ o̍ lɛ̄ŋnde̍ŋ bā lūāŋndo̍, mā kɔ̍ yo̍ndā nāa̍ wāŋnda̍ I̍sɔ̄lūɛ̄ī chu̍a̍ māā nyɛ̄ 
Mɛ̄lɛ̄ka̍ dīmi̍ wo̍ ndu̍ cho̍ ho̍ō ni̍. Ō dīmi̍ āā, “Wāŋnda̍ I̍sɔ̄lūɛ̄ī, lā bīī mi̍ lā kɛ̄ɛ̄ le̍ ya̍ 
dīōmndo̍ tūēīyɔ̄ɔ̍, mi̍ lā tōsā mi̍ ya̍ Mɛ̍lɛ̄ka̍ dūāūnu᷄ŋ tu̍mbe̍ a̍ nya̍, kɛ̍ I̍ cho̍ nya̍ 

dīmūllo̍ mī lā mīīŋgu̍ nāa̍ ya̍ chu̍a̍. Mi̍ chē bɛ̍ɛ̍ mi̍ du̍a̍u̍nu᷄ŋ tu̍mbe̍ a̍ nya̍ o̍ ka̍lā 
ka̍lā, kɛ̍ I̍ cho̍ nya̍ īnyīɛ̍ɛ̍ tūīīnɔ᷄ŋ mī ma̍l nya̍ le̍ nyɛ̄ nya̍ to̍sa̍ wo̍. Tu̍mbe̍ o̍ tu̍mbe̍ 
ya̍ I̍ dɔ̍ɔ̍ŋ a̍ nya̍, ō chō mɛ̄ɛ̄lū. 

13Nyɛ̄ ya̍ I̍ ye̍e̍ma̍ nya̍ mī lā tōsa̍ ndu̍ pīlɛ̍ kpe̍ wo̍, ndu̍ cho̍ ni̍, sɔ̄lɔ̄la᷄ŋndo̍ māā lā 
tōsa̍ yɔ̄ŋ wɔ̄ɔ̍ŋndo̍ ndu̍yɛ̍ o̍ ko̍ŋ kɔ̍ɔ̍lī, mi̍ lā sīmūl la̍, ya̍ Mɛ̍lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ 
nyāa̍. Lā sɔ̄lɔ̍la̍ŋ māā lā kɛ̄ɛ̍ ya̍ Mɛ̍lɛ̄ka̍ mi̍ lā mūli᷄ŋ nyɛ᷅m chēle̍ŋndo̍ŋ sōōlūūwo̍ o̍ 
yɔ̄mīī pūīyɛ̄i̍ bɛ̄ŋgu̍ māā mɛ̄lɛ̄ka̍a̍ nyā ndu̍yɛ̍ o̍ ko̍ŋ kɔ̍ɔ̍lī, māā nyɛ̄ o̍ nyɛ̄ ya̍ I̍ di̍mu̍l 
nya̍ le̍ tōsāa̍ mi̍ lā kɛ̄ɛ̄ le̍ ndu̍ tōsāa̍.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Lā mūli̍ŋ nāa̍ ya̍ chu̍a̍, nya̍ 
wāŋnda̍ I̍sɔ̄lūɛ̄ī nya̍ bi̍ī ha̍ā mi̍ lā kɛ̄ɛ̄ le̍ ya̍ dīōmndo̍ tūēīyɔ̄ɔ̍ wa̍, fo̍ndōle̍, ya̍ 
Mɛ̍lɛ̄ka̍ I̍ chu̍a̍ nya̍ māā wānāā nī. I̍ cho̍ nya̍ hūnɔ̄ɔ̄ wāŋnda̍ hɛ̄lī tɛ̄ɛ̄ŋ ā pīlɛ̍ŋ pi̍lɛ̍ŋ 
nda̍. O̍ chi̍e̍e̍ o̍ chi̍e̍e̍ I̍ cho̍ hūnɔ̄ɔ̄ wāŋndo̍ hɛ̄lī ō pīlɛ̍, ndu̍yɛ̍ o̍ ku̍ndā o̍ ku̍ndā chōo̍ 
mī hɛ̍li̍ wāŋnda̍ ā ŋīɔ̍ɔ̍ŋ nda̍ tɛ̄ɛ̄ŋ ndu̍yɛ̍ mī chu̍a̍ nda̍ mī mīŋgi̍ nda̍ Sa̍a̍yɔ̄ŋ chi̍e̍e̍. 

15Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ hūnɔ̄ɔ̄ wāŋnda̍ hɛ̄lī, ā ya̍ Mɛ̍lɛ̄ka̍ hīni̍ kɔ̄l la̍ mī 
si̍i̍ŋgu̍u̍ nda̍ māsāa̍ nya̍ chōo̍. Wāŋnda̍ ha̍ā ā wā ni̍ŋ māsāa̍ kɔ̄l kālu̍ bɛ̍ndū, ndu̍yɛ̍ 
mā wa̍ māsāa̍ tāāsi̍ bɛ̄ndū nya̍ chōo̍. 

16A̍ te̍le̍ŋ ko̍ŋ, I̍ cho̍ tōsā mī lā kūi̍ kūīyo̍ pīla̍ o̍ lɛ̄ŋndē nyāle̍ŋ ni᷄ŋ. A̍ bōōndi̍i̍ ke̍ŋ, 
wānā o̍ wānā cho̍ hūnɔ̄ɔ̄ pūɛ̍ɛ̍ŋ a̍ kɔ̍fu̍ si̍m le̍ kpe̍ma̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ yi̍i̍ a̍ nya̍ 
wo̍. Wānā o̍ wānā de᷅l ni̍ŋ bɛ̍ɛ̍ kɔ᷅l o̍ kɔ̍fū ko̍ŋ te̍ kɛ̄lɛ̄ŋgāā ni᷅ŋ te̍ mī wānā yi̍ya̍ŋ bɛ̍ɛ̍ 
a̍ ndu̍ o̍kɔ̄ɔ̄, fo̍ndōle̍ a̍ te̍le̍ŋ ko̍ŋ, wānā o̍ wānā nɔ᷅ ni̍ŋ i̍ye̍e̍ma̍ le̍ ndu̍ le̍ kɛ̄lɛ̄ŋgāā 
ni᷅ŋ te̍ mī wāŋnda̍ nɔ̄ bɛ̍ɛ̍ i̍ye̍e̍ma̍ le̍ ō chēle̍ŋ tōsā. 

17A̍ bōōndi̍i̍ ke̍ŋ, wāŋnda̍ vēēlū ni̍ŋ Chūlu̍sɛ̄lɛ̄m āā, ‘Fo̍ndāŋ kpe̍ŋgbe̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ ō chō wo̍.’ Wāŋnda̍ o̍ lɛ̄ŋnde̍ ni᷄ŋ kpo̍u̍, ā chūūŋgi̍āŋ ni̍ŋ Chūlu̍sɛ̄lɛ̄m 
chi̍e̍e̍ le̍ ya̍ Mɛ̄lɛ̄ka̍ Ya̍a̍wɛ̄ɛ̄ bɛ̄ɛ̄le̍ŋ kīo̍o̍. A̍ te̍le̍ŋ ko̍ŋ, wāŋnda̍ ve᷅m lɛ̍ ni̍ŋ bo̍llē kālā 
tōsā a̍ ya̍ Mɛ̍lɛ̄ka̍ mā tōsa̍ yīya᷄ŋnda̍ wɔ̍ɔ̍ŋnda̍ hu᷅ŋ nda̍ o̍ lākɔ̄l la̍ŋ te̍. 

18Tē te̍le̍ŋ ko̍ŋ ō fūūlūū pɛ̍, I̍ cho̍ tōsā mī wāŋnda̍ I̍sɔ̄lūɛ̄ī nda̍ wāŋnda̍ Chu̍dā a̍ 
dɔ̍u̍nu᷄ŋ na̍a̍ pi᷅lɛ̍ mā chɛ᷄ŋ nāa̍ nda̍ chō o̍ chɛ̄le̍ŋ ni᷄ŋ o̍ lɛ̄ŋnde̍ cho̍ bā lūāŋndo̍ le̍ŋ 
ni᷄ŋ nda̍ mā mīīŋgu̍ o̍ lɛ̄ŋndē ya̍ I̍ ke̍ fi̍nyāā ndāā ma̍māa̍ māā nyɛ̄ ndā le̍ fɛ̍ɛ̍ŋ a̍ 
fɛ̍ɛ̍ŋ ndo̍ le̍ŋ ni̍ŋ.” 

A̍ mɛɛ̄ ̍wāŋnda̍ Is̍ɔl̄ūɛī̄ a̍ kɛɛ̍ ̍Mɛl̄ɛk̄a̍ yɛ ̍o̍kɔɔ̄ ̄
19Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Wāŋnda̍ I̍sɔ̄lūɛ̄ī, yēēmɛ̍i̍ 
nīi̍ kpe̍e̍kpe̍i̍ ndi̍ i̍i̍ wa̍ ni̍ le̍ mī ya̍ i̍i̍ bi̍ī nya̍ māā chūāūwāā ni̍. Mi̍ yi̍ya᷄ŋ le̍ mī ke̍ 
nya̍ lɛ̄ŋndē kɛ̄ndɛ̄ kɛ̍ndɛ̄lē bɛ̄ŋnde̍ŋ, lɛ̄ŋnde̍ na̍ŋ mi̍ lē hīāū lɛ̄ŋnde̍ kpo̍u̍ o̍ 
chi̍e̍ēŋndo̍ ni᷄ŋ nde̍ŋ māā nyɛ̄ nyā. Ndu̍yɛ̍ mi̍ yi̍ya̍ŋ māā nya̍ bɛ̍ɛ̍ lā chō ya̍ chūā 
māā fi̍nyā nyā, ndu̍yɛ̍ māā fɛ̍ɛ̍ŋ a̍ fɛ̍ɛ̍ŋ lā kɛ̍ɛ̄ ya̍ le̍. 

20Kɛ̍ mi̍ lā lō o̍ ko̍ŋ mi̍ lā sōlī ya̍ dīōm, nya̍ wāŋnda̍ I̍sɔ̄lūɛ̄ī. Mɛ̄ɛ̍ wānā la̍nɔ̍ɔ̍ ō mɛ̄ī 
nu̍a̍ā pɔ̍nɔ̍ nda̍ cha᷄l lo̍ mbō mūli̍ŋ wa᷅ŋ pīāāndūāā chēle̍ŋnda̍ bālɔ̄ɔ̍ kɔ̄ɔ̄lī yɛ̍, le̍nde̍ 
nya̍ tōsa̍ a̍ ya̍ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ sūɛ̍i̍ nāa̍ nya̍ chūā ni̍, nya̍ wāŋnda̍ 
I̍sɔ̄lūɛ̄ī.” 

21Bɔ̄ɔ̄lūū bɛ̄ndōo̍ ō wā ni̍ŋ su̍ɛ̍i̍ kpe̍e̍kpe̍i̍ o̍ pēmbo᷄ŋ chōo̍. Wāŋnda̍ I̍sɔ̄lūɛ̄ī a̍ wa᷅ 
ni̍ŋ cha̍ŋnda̍ŋ kpe̍e̍kpe̍i̍ nāa̍ Mɛ̄lɛ̄ka̍ chūā mā nyɔ̄ɔ̄lū ndu̍. Ā bīī ma̍ kɛ̄ɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ Mɛ̄lɛ̄ka̍ ndāa̍ wo̍, ma̍ tūāl nɛ̄īla̍ yɔ̄ŋ wɔ̄ɔ̍ŋ nda̍ŋ kɔ̄ɔ̄lī, la̍ bɛ̍nda̍ 
Mɛ̍lɛ̄ka̍ o̍ hɔ̄l te̍ la̍ŋ. 

22Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ni̍ŋ nda̍ āā, “Wāŋnda̍ I̍sɔ̄lūɛ̄ī, lā lo̍ o̍ ko̍ŋ mi̍ lā kɛ̄ɛ̄ ya̍ le̍ 
mɛ̄lɛ̄ka̍a̍ chēle̍ŋnda̍, kɛ̍ I̍ cho̍ nya̍ dīmūllo̍, mī lā fāŋa̍ŋ mɛ̍lɛ̄ka̍a̍ kāŋ kɔ̄ɔ̄lī, mī lā 
mīīŋgu̍ nāa̍ ya̍ chu̍a̍. Nyɛ̄ o̍ nyɛ̄ nya̍ tōsa̍, I̍ cho̍ nya̍ mālɔ̄ɔ̄ le̍ ndu̍.” O̍ ko̍ŋ, mī 
wāŋnda̍ I̍sɔ̄lūɛ̄ī a̍ di̍mi̍ āā, “ŋ̄ chɛ᷄l mī ŋ̄ mīīŋgu̍ nāa̍ nūm chu̍a̍ Mɛ̄lɛ̄ka̍, fo̍ndōle̍, 
nūm Mɛ̄lɛ̄ka̍ Ya̍a̍wɛ̄ɛ̄, nu̍m cho̍ Mɛ̄lɛ̄ka̍ nāa̍ ni̍. 

23Nyɛ̄ o̍ nyɛ̄ na̍a̍ ŋ̄ sōōlūū o̍ pēmbo᷄ŋ chōo̍ māā mɛ̄lɛ̄ka̍a̍ nāā, mālā o̍ mālā ŋ̄ sɔ̍lā o̍ 
mu̍ŋ ni̍ŋ te̍. Bɔ̄ɔ̄lūū fo̍ndōo̍ ko̍ na̍a̍ ŋ̄ kūā lo̍ŋ ni̍. Nūm Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, 
nu̍m pīlɛ̍ kpe̍ nɔ̍lā ni̍ mā pi̍ŋi̍ yōōmūlā na̍a̍ I̍sɔ̄lūɛ̍i̍ya̍. 

24Ŋ̄ lo̍ wɔ̄ ā pɔ̄mbɔ̄ mi̍ ŋ̄ kāndū fi̍nyāā nāā ma̍māa̍ chɔ̄ɔ̍ nyɔ̄ɔ̍ŋ mu᷅ŋ sōōlūūwo̍ māā 
mɛ̄lɛ̄ka̍a̍ nda̍, ma̍ lō mu̍ŋ sōōlūūwo̍ ha̍a̍a̍ ma̍ wū, o̍ pāa̍le̍ŋ ni᷄ŋ bɛ̍ɛ̍ ŋ̄ chi᷄ tɔ̍nɔ̍ nda̍ 
sɔ̄la̍ o̍ nyɛ̄m mu᷅ŋ ni᷄ŋ ndo̍ le̍. Nyɛ̄ o̍ nyɛ̄ nda̍ sɔ̄la̍ o̍ sāŋgā ndāa̍ ni᷄ŋ, lāsāā ni̍, lānāū 
ni̍, o̍ ko̍ŋ kɔ̍ɔ̍lī, a̍ pūa̍a̍ ndāā vi̍a̍lāa̍ le̍cho̍ō, ndu̍yɛ̍ a̍ chūāā ndāā la̍a̍ndūa̍a̍, kpo̍u̍ ma̍ 
lō lēbɛ̄ŋgu̍, o̍ nyɔ̄ɔ̍ŋ mu᷅ŋ sōōlūūwo̍ ni᷄ŋ. 

25Si̍ɔ̍mbu̍la̍ bɛ̄ndūla̍ŋ lā bīī na̍a̍ a̍ bōlle̍ŋ mɔ̍ɔ̍su̍ Mɛ̄lɛ̄ka̍. Na̍a̍ pi̍la̍ ŋ̄ sōli̍ŋ o̍ ba̍a̍ ni᷄ŋ 
a̍ nyɛ̄ na̍a̍ ŋ̄ tōsa̍ a̍ nūm ndo̍. Nūm Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ Mɛ̄lɛ̄ka̍ nāa̍ ni̍. Kɛ̍ na̍a̍ 
ni̍, fi̍nyāā nāā ma̍māa̍ ni̍ mi̍ ŋ̄ bīī mi̍ ŋ̄ sīmūl nu̍m. Nyɛ̄ o̍ nyɛ̄ ŋ̄ dīmu̍l na̍a̍ le̍ tōsāa̍, 
ŋ̄ chɛ᷄l mī ŋ̄ tōsa̍ ndu̍ le̍.” 

Chɛ̄lūīma̍yā 4 

Mɛl̄ɛk̄a̍ dīmu̍l Is̍ɔl̄ūɛi̍y̍a̍ le̍ mā mīīŋgu̍ ndu̍ o̍ ībūŋ 
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Wāŋnda̍ I̍sɔ̄lūɛ̄ī, tē lā wa̍ 
mīīŋgū ya̍ o̍ ībūŋ pɛ̍, mɛ̄ɛ̍ lā mīīŋgu̍ ya̍ o̍ ībūŋ. Tē lā yēēma̍ pɛ̍ le̍ ke̍ŋ to̍sāa̍, mɛ̄ɛ̍ 
nyɛ̄ o̍ nyɛ̄ nya̍ sōōlūū māā mɛ̄lɛ̄ka̍a̍ nyā, nyɛ̄m ya̍ Mɛ̍lɛ̄ka̍ tu᷄l mu᷅ŋ yɛ̄le̍ŋ tūl bɛ̄ndōo̍ 
wo̍ŋ, mɛ̄ɛ̍ lā fāŋa̍ mu̍ŋ o̍ hɔ̄l, ndu̍yɛ̍ mī lā wa̍ sa̍kpō ya̍ Mɛ̍lɛ̄ka̍ o̍ hɔ̄l. 

2Tē lā chūa̍ ībūŋgā o̍ ībūŋgā o̍ dīōlā nīla̍ŋ ni᷄ŋ pɛ̍, lā wa̍ sa̍kpō, ndu̍yɛ̍ mī lā sāndu̍, 
o̍ ko̍ŋ kɔ̍ɔ̍lī, mī lā lo̍ o̍ būŋgɛ̄ī kēŋ chōo̍. Tē lā tōsa̍ ko̍ŋ pɛ̍, lɛ̄ŋnde̍ o̍ chi̍e̍ēŋndo̍ ni᷄ŋ, 
ī nyūnā ya̍ ni̍ŋ le̍ mī dɔ̍ū ndi̍ sa̍lā mɛ̄ɛ̍ ya̍ I̍ dɔ̍ū nya̍ sa̍lā yɛ̍. Ko̍ŋ to̍sā ni̍ mī lɛ̄ŋīī 
kēŋ ī sāŋga̍la̍ ya̍.” 

3O̍ ko̍ŋ kɔ̍ɔ̍lī, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wāŋnda̍ Chu̍dā a̍ wāŋnda̍ Chūlu̍sɛ̄lɛ̄m 
chi̍e̍e̍ wo̍ cho̍ ho̍ō ni̍. Ō dīmi̍ āā, “Nya̍ wāŋnda̍ Chu̍dā a̍ nya̍ wāŋnda̍ Chūlu̍sɛ̄lɛ̄m 
chi̍e̍e̍, lā bɛ̄ɛ̄ndi̍a̍a̍ kɔ᷅ltā nyāla̍ ka̍lā ka̍lālā bɛ̄ŋnda̍ŋ mɛ̄ɛ̍ nda̍ wāā nu̍a̍ā lɛ̄ŋndē kālā 
ka̍lā le̍ bɛ̄ŋnde̍ŋ le̍ tɔ̄lɔ̄ɔ̄la̍ŋ yɛ̍. Kɔ̄ltā nyāla̍ŋ lā wa᷅ lā kālā mɛ̄ɛ̍ wāŋndo̍ ō tūāl nu̍a̍ā 
yɛ̄yi̍i̍ kɛ̍ndɛ̄i̍ o̍ yɔ̄ɔ̍ŋ tɛ̄ɛ̄ŋ yɛ̍ le̍. 

4Lā dīndi̍ nya̍ pi̍la̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l. Lā bɛ̄ɛ̄ndi̍a̍a̍ kɔ̍ltā nyāla̍ŋ mī lā mūli̍ŋ 
nāa̍ ya̍ chu̍a̍, nya̍ wāŋnda̍ Chu̍dā a̍ nya̍ wāŋnda̍ Chūlu̍sɛ̄lɛ̄m chi̍e̍e̍. Tē ō cho̍ ko̍ŋ 

te̍, ya̍ Mɛ̍lɛ̍ka̍ chō tu̍mbe̍ dɔ̍ɔ̍nɔ᷄ŋ a̍ nya̍ o̍ ka̍lā ka̍lā mī tu̍si̍ nya̍ nyɛ̄ pālāā bɛ̄ndōo̍ 
chōo̍, mɛ̄ɛ̍ yīŋndē bɛ̄ndūle̍ŋ lē sāndū nu̍a̍ā wānā nɔ̍lā le̍ŋ nyūmī le̍ yɛ̍. Kāni̍ 
fo̍ndōle̍ le̍ yɔ̄ŋndā wɔ̄ɔ̍ŋndā nyā tōsa̍ la̍ŋ.” 

Mɛl̄ɛk̄a̍ kɔŋ̄gɔl̍a̍ŋ le̍ Chu̍dā mālɔɔ̄ ̍ya̍a̍mɔ̍ɔw̍a̍ o̍ bā 
5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Yo̍ndā Chūlu̍sɛ̄lɛ̄m chi̍e̍e̍ a̍ o̍ lɛ̄ŋndē Chu̍dāle̍ŋ 
ni᷄ŋ kpo̍u̍. Di̍mu̍l nda̍ māā a̍ bālu̍ a̍ bu̍lu̍ chɔ̄ūwo̍ hɔ̄ŋndo̍ o̍ lɛ̄ŋnde̍ŋ ni᷄ŋ kpo̍u̍. Māā 
ā bālu̍ a̍ wāŋnda̍ dīmūllo̍ chōo̍ cho̍o̍ kpe̍le̍ŋ āā, ‘Wāŋnda̍ lā ŋ̄ hu᷄ŋ ŋ̄ nyāānu̍ŋ, 
ya̍a̍mɔ̍ɔ̍wa̍ hīŋ. Lā ŋ̄ kɔ̄ŋnu᷅ŋ o̍ chi̍e̍e̍ŋ cho̍ ŋ̄ bālāā a̍ kpākīla̍ ka̍lā ka̍lālā bɛ̄ŋnda̍ŋ 
ndo̍ ni᷄ŋ.’ 

6Lā dīmu̍l wa᷅ŋnda̍ mā nyāānu̍ŋ mā kūɛ̄ Sa̍a̍yɔ̄ŋ chi̍e̍e̍ le̍ yōōmūlā ndāla̍ŋ 
chīīndīa̍a̍. Lā kēle̍ŋa̍ ma̍lɔ̄ɔ̄ chɔ̍ chɔ̍, lā to̍sā lāta̍ma̍la̍ le̍, fo̍ndōle̍ kpūndɛ̍ bɛ̄ndū ya̍ 
Mɛ̍lɛ̄ka̍ Ya̍a̍wɛ̄ɛ̄ di̍mi̍ le̍ nya̍ tūsīo̍o̍ chōo̍ chɔ̄nɔ᷄ŋndo̍ bā lūāŋndo̍ wo̍ ō hīŋ. 
Ya̍a̍mɔ̍ɔ̍wa̍a̍ cho̍ nya̍ hūnɔ̄ɔ̄ tɛ̄ɛ̄mbūū kpo̍u̍ wa̍ ā hīŋ. 

7Ya̍a̍mɔ̍ɔ̍wa̍ ba̍lū lɛ᷅ŋnde̍ dēlɔ̄ɔ̍ chɔ̄ɔ̍ mā tɛ̄ɛ̄mbūū ndi̍ wa̍ ā bɛ̄ɛ̄ndi̍a̍ŋ le̍ nya̍ hūnɔ̄ɔ̍ 
dēlɔ̄ɔ̍ chōo̍. Mɛ̄ɛ̍ kpɔ̍kūŋndo̍ ō fūlā nu̍a̍ā fa̍ŋ o̍ bɛ̄mɛ̍lta̍ ndɔ̄la̍ŋ le̍ hūnɔ̄ɔ̍ vīsīo̍o̍ 
dēlɔ̄ɔ̍ chōo̍ yɛ̍, le̍nde̍ nda̍ dēl ni̍ŋ nya̍ chōo̍ ni̍. Ā chō hūnɔ̄ɔ̄ lɛ̄ŋndē Chu̍dāle̍ŋ dēlɔ̄ɔ̄ 
chōo̍ mā tɛ̄ɛ̄mbu̍u̍ le̍ŋ kpo̍u̍. Chi̍e̍e̍ŋ nya᷄ŋ kpo̍u̍ ā chō mu̍ŋ hūnɔ̄ɔ̄ pēsī mī ŋ̄ mīīŋgu̍ 
pɔ̄mnda̍ŋ, wānā o̍ wānā lo᷅ ni̍ŋ lo̍ŋ te̍. 

8Le̍la̍ŋ lā wōūnu̍ŋ pɔ̍ɔ̍ nyɛ̄lā lābɛ̍kīla̍ŋ le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍. Lā cha᷄ŋ 
mī lā kōŋu̍l chōo̍ cho̍o̍ kpe̍le̍ŋ, fo̍ndōle̍ tu̍mbe̍ bɛ̍ndū Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ 
nya̍ wāŋnda̍ Chu̍dā wo̍, 

ō pɔ̍lūl kɔ᷅l te̍.” 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Tē te̍le̍ŋ ko̍ŋ ō fūūlu̍u̍ pɛ̍, 
māsāā bɛ̍ndūa̍a̍ a̍ lāŋgba̍ā ndāā ka᷅lla̍ kpo̍u̍, kɔ̄lta̍ŋ lā chō nda̍ hūnɔ̄ɔ̄ lāāsīa̍ŋ ā si̍nā 
ni̍ŋ nyɛ᷅ nda̍ yɔ̄ŋ ndo̍ le̍. Wānāa̍ so̍lī sa̍lāa̍ o̍ ya̍ Mɛ̍lɛ̄ka̍ lo̍ wa̍, sīōōŋīī bɛ̄ndūe̍i̍ ī chō 
nda̍ hūnɔ̄ɔ̄ bīyɔ̄ɔ̄ a̍ nyɛ̍ yɔ̍nūŋ ni̍ŋ ndo̍. Wānāa̍ su̍a̍ā le̍ ya̍ wa̍ kpo̍u̍, kpɛ̍īyo̍ chō nda̍ 
hūnɔ̄ɔ̄ bīyɔ̄ɔ̄ ā nɔ̍lā ni̍ŋ mā sōō ba̍kō le̍.” 

10Mi̍ lo᷅ o̍ ko̍ŋ mi̍ di̍mūl Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ tē ī 
hu᷄ŋ yɔ̄nu᷄ŋ le̍nde̍ pɛ̍, mɛ̄ɛ̍ a̍ hu̍i̍ wāŋnda̍ Chu̍dā a̍ wāŋnda̍ Chūlu̍sɛ̄lɛ̄m chi̍e̍e̍ fɔ̍. 
Kāni̍ fu̍u̍le̍ a̍ chu̍e̍l nda̍ būŋgɛ̄i̍ māā ā chō nda̍ kɔ̄l nyūlōo̍ kē kɛ̍ mā dīmī vɛ̍lɛ̄ māā 
ya̍a̍mɔ̍ɔ̍wa̍ chō nda̍ hūnɔ̄ɔ̄ dēlɔ̄ɔ̄ chōo̍.” 

11“Tē te̍le̍ŋ dɛ̍nɛ̍ pa̍lāā kōŋ ō fūūlu̍u̍ pɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāŋnda̍ Chu̍dā a̍ 
wāŋnda̍ Chūlu̍sɛ̄lɛ̄m chi̍e̍e̍ di̍mūl māā, hūēīyīī tūū bɛ̄ndūe̍i̍ ī chɛ᷄ŋ ba᷅ lɛ̄ŋndē 
po̍lte̍ŋ mi̍ ī kōmāl wānāā nīa̍a̍ a̍ kpāāyā bɛ̍ndōo̍. Kɛ̍ hūēīye̍ he̍ī ndi̍ ndi̍ cho̍ yɛ̍, ī 
cho̍ māā hūēīyīī yɔ̄ŋɛ̄i̍ he̍ī, i̍ hɔ᷅ŋ he̍ī mī ī kūɛ̄nu᷄ŋ a̍ tɛ̄fɛ̍la̍ŋ yɛ̍ le̍. 

12“Hūēīyīī dɛ̍nɛ̍ pa̍lɛ̄ī ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ yɔ̍ŋ mi̍ ī hūŋ a̍ kpāāyā bɛ̍ndōo̍ ve̍ ndi̍ 
cho̍ he̍ī ni̍. I̍ chi̍i̍ wānāā nīa̍a̍ yāmɛ̍i̍ kīlūl le̍ nda̍ nyɛ̄ pālāa̍ tūsīo̍o̍ chōo̍ le̍ yɔ̄ŋndā 
ndāla̍ wɔ̍ɔ̍ŋnda̍ŋ.” 

Ya̍a̍mɔ̍ɔw̍a̍ bālu̍ Chu̍dā 
13Wāŋnda̍ Chu̍dā a̍ wāŋnda̍ Chūlu̍sɛ̄lɛ̄m chi̍e̍e̍, ya̍a̍mɔ̍ɔ̍wa̍ hīŋ le̍ na̍a̍ dēlɔ̄ɔ̍ chōo̍. 
Ā chō hūnɔ̄ɔ̍ īdīkī dīkīe̍i̍ le̍ na̍a̍ dēlɔ̄ɔ̍ chōo̍ mɛ̄ɛ̍ hūēīyīī pīɔ̄ɔ̄ bɛ̄ndūe̍i̍ ī sūŋgū nu̍a̍ā 
hɔ̄ŋndo̍ yɛ̍. Tē wānā tu̍e̍ī nyɛ̄lā ndāla̍ chɔ̄ūlā su̍a̍a̍ ā nāŋ nda̍ŋ hūnɔ̄ɔ̍ īdīkī dīkīe̍i̍ 
pɛ̍, nu̍a̍ wɔ̍ ko̍ mɛ̄ɛ̍ hūēīyīī bɛ̄ndūe̍i̍ ī wā nu̍a̍ā hɔ̄ŋndo̍ īfūkū fūkūe̍i̍ yɛ̍. Su̍a̍ā ndāa̍ 
chɔ̄ūwa̍ kēlēŋāa̍, to̍fa̍ wɔ̍ kɔ̍ mɛ̄ɛ̍ kōwɔ̍ɔ̍ ō kēlēŋā nu̍a̍ā le̍ nyɔ̄ɔ̍ chūa̍a̍ yɛ̍. Dɛ̍nɛ̍ 
pa̍lāā bɛ̄ndōo̍ ō kōma̍l na̍a̍ fɔ̍. Kpūndɛ̍ bɛ̄ndōo̍ ō kōma̍l na̍a̍. 

14Wāŋnda̍ Chūlu̍sɛ̄lɛ̄m, lā dīndi̍ kɔ̍ltā nyāla̍ŋ mī yɔ̄ŋ wɔ̄ɔ̍ŋndo̍ ō fūla̍ nya̍ o̍ lākɔ̄l. 
Ko̍ŋ to̍sā ni̍ mī yōōmūlā nyāla̍ŋ lā chīndā. Lā wa᷅ hīōūwɔ̄ɔ̍ lāchī a̍ yīya᷄ŋnda̍ yɔ̄ŋ 
wɔ̄ɔ̍ŋnda̍ŋ kɛ̄si᷄ŋndo̍ o̍ lākɔ̄l te̍. 

15Ki̍i̍la̍a̍ chɛ᷄ŋ Da᷅ŋ chi̍e̍ē, mi̍ ha̍ā cha᷄ŋ o̍ pēmbūŋ E̍fi̍lūēmndo̍ŋ chōo̍ ma̍ hūŋ a̍ 
yōōŋgū kpūndɛ̍ bɛ̄ndōo̍. 

16Lā dīmu̍l lɛ̍ŋīi̍ ba̍lu̍ Chūlu̍sɛ̄lɛ̄m nde̍ a̍ yōōŋgū kpūndɔ̍ɔ̍ ho̍ō o̍kɔ̄ɔ̄. Lā yōnda̍ 
Chūlu̍sɛ̄lɛ̄m chi̍e̍e̍ mī lā dīmu̍l wāŋnda̍ Chūlu̍sɛ̄lɛ̄m māā, wāŋnda̍ Chūlu̍sɛ̄lɛ̄m, 
ya̍a̍mɔ̍ɔ̍wa̍a̍ cho̍ nya̍ hūnɔ̄ɔ̄ bālɔ̄ɔ̄ mā dɔ̄ū nya̍ o̍ pi̍ŋndo̍ ni᷄ŋ nda̍ ā fūla̍ o̍ lɛ̄ŋndē 
lēvīlte̍ŋ ni᷄ŋ ma̍ wā hūnɔ̄ɔ̍. Ā chō hūnɔ̄ɔ̍ a̍ dēŋīo̍o̍ kpe̍e̍kpe̍i̍ le̍ hūnɔ̄ɔ̍ chi̍o̍o̍ŋ Chu̍dā 
dēlɔ̄ɔ̍ chōo̍. 

17Ā chō hūnɔ̄ɔ̄ Chūlu̍sɛ̄lɛ̄m bālɔ̄ɔ̄ mā dɔ̄ū ndu̍ o̍ pi̍ŋndo̍ ni᷄ŋ mɛ̄ɛ̍ wāŋndo̍ ō kūŋgā 
nu̍a̍ā chīɛ̄ī mbō bɔ̄ŋa̍ ndi̍ kpɔ̍kɔ̍su̍ yɛ̍, fo̍ndōle̍, le̍ mɛ̄ɛ̍ nya̍ wāŋnda̍ Chūlu̍sɛ̄lɛ̄m 
nya̍ bīī mi̍ lā sīmūl Mɛ̄lɛ̄ka̍ Ya̍a̍wɛ̄ɛ̄ yɛ̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

18Wāŋnda̍ Chu̍dā, ka̍ālā nyāla̍ŋ a̍ yɔ̄ŋndā nyāla̍ wɔ̍ɔ̍ŋnda̍ŋ la̍ to̍sa̍ ni̍, mi̍ he̍ī ī 
kōmāl nya̍. Yɔ̄ŋndā nyāla̍ wɔ̍ɔ̍ŋnda̍ŋ lā chūu̍ nya̍ sāŋgāa̍. Sāŋga̍ lu̍e̍ī ni̍ŋ nya̍ mɔ̍nɛ̍i̍ 
bɛ̍ndūe̍i̍ o̍ kɔ̄ltā nyāla̍ŋ ni᷄ŋ ndo̍ ō kōma̍l nya̍. 

Mɔn̍ɛi̍ ̍bīī Chɛl̄ūīma̍yā le̍ wānāā ndūa̍a̍ 
19Mi̍ Chɛ̄lūīma̍yā o̍ hi̍a̍ū lāchī a̍ sūɛ̍i̍ āā, “Kpo̍u̍, mɔ̍nɛ̍i̍ cho̍ o̍ kɔ̄l nūu̍ ni᷄ŋ fa̍ŋgā! 
Mɔ̍nɛ̍i̍ cho̍ ya̍ o̍ kɔ̄l le̍ ī hīōū ya̍ māyōōmū. I̍ nɔ̍lā mī bi̍u̍ŋ ndi̍ le̍. Nyɛ̄ nɛ̄īyāa̍ cho̍ o̍ 
kɔ̄l nūu̍ ni᷄ŋ le̍ wānāā nīa̍a̍ wo̍ ō chō ō bɔ̄ɔ̍. To̍fa̍ wɔ̍ kɔ᷅l kāla̍ cho̍ ya̍ lɔ̄ɔ̍ īkpū kpūe̍i̍ 
yo̍ se᷅. I̍ nɔ̍lā mī me̍i̍ a̍ he̍ī le̍. Tūe̍i̍ yɔ̍ bu̍lu̍la̍ chɔ̄ūla̍ŋ sūɛ̍i̍ ya̍ o̍ lānī se᷅. Bɔ̄ɔ̄lūū 
chɔ̄ūwo̍ tu̍ŋ ya̍ I̍ cho̍ tūēīnɔ᷄ŋndo̍ o̍ lānī ni̍. 

20Dɛ̍nɛ̍ pa̍lāā ya̍ I̍ cho̍ chɔ̄ŋnɔ᷄ŋndo̍ o̍ hɔ̄llo̍ kīōlū bɛ̍ɛ̍ o̍ cho̍ kɔ̍ɔ̍lī le̍, ho̍ō chūū pɛ̍ 
ho̍ō hīŋ. Lɛ̄ŋnde̍ŋ kpo̍u̍ lē pīɔ̍l mi̍ lē lō pɔ̄m. Tɛ̍ndīi̍la̍ nāāla̍ŋ kpo̍u̍, I̍ che᷅ mi̍ 
ya̍a̍mɔ̍ɔ̍wa̍ tɛ̄ɛ̄mbūū la̍ŋ o̍ lēpīlɛ̍ ni̍ŋ kpe̍. Kōlāla̍ tɛ̍ndɛ̄i̍la̍ ka̍lā la̍ŋ kpo̍u̍ I̍ che᷅ ma̍ 
chīī la̍ŋ sɛ̄ɛ̄sīāā pɛ̄ŋgɔ̍ŋ. 

21Vɛ̄ɛ̄ kpɛ̍ɛ̍ ya̍ I̍ hi̍a̍ū yɛ̍ ni̍ŋ la̍chi̍ a̍ chɔ̄ūwo̍ ho̍ō chɔ̄nɔ᷄ŋndo̍ o̍ hɔ̄l īfūkū fūkūe̍i̍ he̍ī? 
Vɛ̄ɛ̄ kpɛ̍ ya̍ I̍ hi̍a̍ū yɛ̍ ni̍ŋ la̍chi̍ a̍ bu̍lu̍la̍ chɔ̄ūla̍ŋ ndāŋ tūēīnɔ᷄ŋndo̍ ya̍ o̍ lānī īkpūū 
ve̍.” 

22Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāā nīa̍a̍ ā chō dīɔ̄māā bɛ̄ndū. Ya̍ Mɛ̍lɛ̄ka̍ ya̍ nda̍ 
kɛ̄ɛ̍ ni̍ māā I̍ cho̍ Mɛ̍lɛ̄ka̍ ndā le̍. Ā chō chūāūwāā īdīɔ̄m bɛ̄ndū. Ā nɔ̍ si̍nā pɛ̄ŋgu̍ o̍ 

sīnā pɛ̄ŋgu̍ le̍. Tē ō wa̍ le̍ yɔ̄ŋ wɔ̄ɔ̍ŋndo̍ tōsāa̍ pɛ̍, tāāsi̍ kōŋ ndu̍ ā nɔ̄ ndu̍ ō bɔ̄ɔ̍. Kɛ̍ 
le̍ sūɛ̍i̍ cho̍ sūɛ̍i̍ kɛ̍ndɛ̄i̍ ye̍ tōsāa̍ ndi̍, ā nɔ̍ kɔ̍l kālu̍ ko̍ŋ te̍.” 

Chɛl̄ūīma̍yā che᷅ o̍ yil̍āŋndo̍ niŋ᷄ a̍ mɛɛ̄ ̍ya̍a̍mɔɔ̍w̍a̍ ā tɛɛ̄m̄būū niŋ̍ Chūlu̍sɛl̄ɛm̄ yɛ ̍
23O̍ ko̍ŋ kɔ̍ɔ̍lī, o̍ yi̍lāŋndo̍ ni᷄ŋ, mi̍ mɛ̍ɛ̍ndīa̍ŋ o̍ chi̍e̍ēŋndo̍ ni᷄ŋ kpo̍u̍ kɛ̍ I̍ chi̍ nyɛ᷅ o̍ 
nyɛ̄ o̍ chi̍e̍ēŋndo̍ chōo̍ le̍, chi̍e̍ēŋndo̍ wa̍ ō mūūli̍āŋ mu᷅lu̍kɛ̄lɛ̍ɛ̄ bɛ̄ndū. Mi̍ mɛ̍ɛ̍nda᷄ŋ 
vɛ̍lɛ̄ ha̍la̍a̍ chōo̍ cho̍o̍ pu̍e̍e̍ŋ bɛ̍ɛ̍ I̍ chi̍ nyɛ᷅ wa̍wo̍ŋndo̍ le̍. 

24Mɛ̄ɛ̍ ya̍ I̍ mɛ̍ɛ̍nda̍ŋ lu̍āŋndo̍ŋ, mi̍ cha᷅ mu̍ŋ hīīlɔ᷄ŋndo̍ kpe̍e̍kpe̍i̍, pēmbo᷄ŋ kpo̍u̍ ŋ̄ 
wa̍ hīŋnɔ᷄ŋndo̍ yo̍kpa᷄ŋ yo̍kpa᷄ŋ bɛ̍ndū. 

25Mi̍ mɛ̍ɛ̍nda̍ŋ le̍ wāŋndā chīe̍e̍ya̍, kɛ̍ wāna̍ chi̍o̍o̍ ō pīlɛ̍ bɛ̍ɛ̍ I̍ chi̍ ndu̍ le̍. Yōūwāa̍ 
ba̍lū o̍ ha̍la̍a̍ ni̍ŋ cho̍o̍ cho̍o̍ wa̍ kpo̍u̍, ō pīlɛ̍ bɛ̍ɛ̍ wānā a̍a̍ chi᷅ le̍, ma̍ kūānu᷄ŋ kpo̍u̍. 

26Lɛ̄ŋndē kɛ̄ndɛ̄ kɛ̍ndɛ̄lē tɔ̄lɔ̄ɔ̄la̍ŋ lā nāŋ nde̍ŋ kpo̍u̍ mi̍ lē sīmnu᷄ŋ po̍llo̍. Chi̍o̍o̍ŋ 
kpo̍u̍ mi̍ ŋ̄ pīɔ̄l, mi̍ ŋ̄ sīmnu᷄ŋ pɔ᷅mnda̍ŋ. Mu᷅ŋ ŋ̄ yɔ̄nu̍ŋ fo̍ndōle̍, ŋ̄ yɔ̄nu̍ŋ le̍ mī 
Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m mɛ̄ɛ̍ o̍ dɔ̍u̍nu᷄ŋ tu̍mbe̍ o̍ ka̍lā ka̍lā a̍ wānāā ndūa̍a̍ yɛ̍. 

27Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “I̍ cho̍ tōsā mī chi̍e̍ēŋndo̍ kpo̍u̍ o̍ ta̍mbu̍, mi̍ chē 
bɛ̍ɛ̍ I̍ tɛ̍ɛ̍mbūū ni̍ŋ ndu̍ mī chi̍i̍ a̍ ndu̍ le̍ fɛ̍ɛ̍ŋ a̍ fɛ̍ɛ̍ŋ te̍ ni̍. 

28Le̍ he̍ī, chi̍e̍ēŋndo̍ kpo̍u̍ ā chō hūnɔ̄ɔ̄ cha᷄ŋ. Nyūmnda̍ŋ mā chō hūnɔ̄ɔ̄ tōlɔ̄ɔ̄ o̍ 
ha̍la̍a̍ ni̍ŋ cho̍o̍ cho̍o̍ kpi᷅ŋgbi̍ bɛ̍ndū. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍, ndu̍yɛ̍ I̍ ma̍ŋgālā 
kɔ᷅l nūu̍ le̍. I̍ chi̍i̍ kɛ̄ɛ̄sīāā le̍ he̍ī tōsāa̍, ndu̍yɛ̍ nyɛ̄ o̍ nyɛ̄ to̍sā mī fa̍ŋa̍ŋ o̍ dīōm nūu̍ 
chōo̍ le̍.” 

29Pūa̍a̍ chɔ̄ūwāa̍ sɔ̍ŋgā o̍ su̍a̍a̍ chōo̍ wa̍, a̍ pūa̍a̍ sɔ̍ŋgā a̍ chīɔ̄ūla̍ŋ nda̍ ā chō hūnɔ̄ɔ̍ 
mi̍ bɔ̄ɔ̄lūū kōŋ ō wā sūɛ̍i̍. I̍ che᷅ mi̍ sīōōŋīī bɛ̄ndūe̍i̍ bīī wāŋnda̍ o̍ chi̍o̍o̍ŋ kpo̍u̍ ma̍ 
nyāānu᷄ŋ. Ā ti̍ŋ sɔ̄ɔ̄ndi̍a̍ŋ o̍ būndɛ̍la̍ŋ la̍ŋ ni᷄ŋ, mi̍ ā ti᷄ŋ ā kɔ̍ vi̍ŋi᷄ŋ o̍ pōūta̍ŋ tɛ̄ɛ̄ŋ. 
Chi̍o̍o̍ŋ kpo̍u̍ ŋ̄ sīmnu᷄ŋ pɔ᷅mnda̍ŋ, wānā o̍ wānā cho̍ lɛ̍ lo̍ŋ te̍. 

30Wāŋnda̍ Chūlu̍sɛ̄lɛ̄m, nyɛ̄ pālāā bɛ̄ndōo̍ ō kōma̍l nya̍. Lā chō māchūāā mɛ̄ɛ̍ 
wānā la̍nɔ̍ ti̍a̍māa̍ ō chō nu̍a̍ā yɛ̍. Tē ō bīī pɛ̍, ō dōvi̍ŋ o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ, 
ō bāāyi̍a̍ŋ yɔ̍lɔ̄ŋ a̍ kēlāŋ kɛ̍ndɛ̄ kɛ̍ndɔ̍ŋ, 

ō tōōsi̍a̍a̍ hɔ̄lāā ndūa̍a̍ nyɛ̄ kɛ̄ndɛ̄ kɛ̍ndɛ̄ le̍ mī pūa̍a̍ ā chē ndu̍ mā kāāla̍ ndu̍, kɛ̍ 
mɛ̄ɛ̍ mɛ̍ɛ̍ o̍ to̍o̍si̍a̍ŋ, sa̍ma̍a̍ ndūa̍a̍ bɛ̍ɛ̍ ā to̍fā lɛ̍ ndu̍ le̍. Le̍nde̍ i̍ yɔ̍nūŋ a̍ nya̍ ni̍. 
Wānāā nya̍ wa̍ o̍ nāāŋa᷅ŋndo̍ ni᷄ŋ nda̍ kpo̍u̍ ā kɛ̄ɛ̍ nya̍, ā chō ni᷅ŋ nɛ̄īla̍ŋ nūūvīa̍a̍ le̍ 
nya̍ hūnɔ̄ɔ̍ dīūwo̍ 

31Wāŋnda̍ Chūlu̍sɛ̄lɛ̄m a̍ cho̍ cha᷄ŋnda̍ŋ kpe̍e̍kpe̍i̍. Mɛ̄ɛ̍ wānā la̍nɔ̍ɔ̍ te̍le̍ŋ ndɔ̄ 
vi̍a̍lāa̍ ō fūūlūū nu̍a̍ā mbō wa̍ cha᷄ŋndo̍ a̍ pūli̍i̍ nɛ̍i̍yɛ̄i̍ yɛ̍, le̍nde̍ nda̍ chō cha᷄ŋnda̍ŋ 
ni̍. Mɛ̄ɛ̍ wānā la̍nɔ̍ vi̍lu̍ wɔ̍ ho̍ō le̍ pi᷅lɛ̍ le̍ wo̍ te̍le̍ŋ ndɔ̄ vi̍a̍lāa̍ o̍ fūūlūū nu̍a̍ā mbō 
wa̍ vīī vīi̍ŋndo̍ a̍ pūli̍i̍ vi̍a̍lɛ̄i̍ yɛ̍, le̍nde̍ nda̍ chō cha᷄ŋnda̍ŋ ni̍, mā sīɛ̄ɛ̄ndūū ba᷅la̍ŋ 
mā dīmī āā, “Mbɔ̄ na̍a̍ ŋ̄ chūū fɔ̍! Wānāā dīyāa̍ ha̍ā ā hīŋ na̍a̍ chīī fɔ̍!” 

Chɛ̄lūīma̍yā 5 

Yɔŋ̄ndā wɔɔ̄ŋ̍ndā wāŋnda̍ Chūlu̍sɛl̄ɛm̄ a̍ to̍sa̍ lāŋ 

1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋndā Chūlu̍sɛ̄lɛ̄m lā bālu̍ o̍ nɛ̄īla̍ bɛ̄ndūla̍ŋ 
Chūlu̍sɛ̄lɛ̄m kpo̍u̍ mī nya̍ pi̍la̍ mɛ̄ɛ̄ndi̍a̍ŋ. Lā kɔ̍ o̍ lɔ̍ɔ̍la̍ŋ ni᷄ŋ mī lā kēēla̍ hɔ̄lla̍ kpo̍u̍. 
Chūlu̍sɛ̄lɛ̄m kpo̍u̍ tē lā sāālu̍ŋ wa᷅ŋndo̍ ō pīlɛ̍ bɛ̍ɛ̍ pɛ̍ O̍ cho̍ sa̍kpō, ndu̍yɛ̍ mbo̍ wā 
wāna̍ tōnya̍ ya̍ Mɛ̍lɛ̄ka̍ o̍ hɔ̄l lo̍ pɛ̍, yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ wāŋnda̍ Chūlu̍sɛ̄lɛ̄m 
a̍ to̍sa̍, I̍ ma̍l nya̍ kpo̍u̍ le̍ ndu̍. 

2Mi̍ chē bɛ̍ɛ̍ tē lā wa̍ būŋga᷄ŋ chūa̍a̍ ō kālā ka̍lā pɛ̍ lā vēēlu̍ dīōlā nīla̍ŋ ya̍ Mɛ̍lɛ̄ka̍ 
Ya̍a̍wɛ̄ɛ̄, kɛ̍ o̍ chōōla̍ŋ chōo̍ ko̍ni̍ nya̍ chūā bu̍ŋgāŋ mu᷅ŋ ni̍.” 

3O̍o̍ Mɛ̄lɛ̄ka̍ Ya̍a̍wɛ̄ɛ̄, ya̍ Chɛ̄lūīma̍yā I̍ si̍nā māā yēēmɛ̍i̍ nu̍mnde̍ kpe̍e̍kpe̍i̍ i̍ cho̍ ni̍ 
māā wānāā nūmnda̍ ā wa̍ nu̍m o̍ hɔ̄l sa̍kpō. Le̍ yɔ̄ŋndā ndāla̍ wɔ̍ɔ̍ŋnda̍ŋ, ma̍ tūsī 
nda̍ nyɛ̄ pālāa̍ chōo̍ le̍ mā si̍la̍ nda̍, kɛ̍ ā ye᷄ŋ nu̍m lānī le̍. Ma̍ tɛ̄ɛ̄mbūū wānāā bɔ̄ɔ̍ 
bɔ̍ɔ̍ nda̍ tɛ̄ɛ̄ŋ le̍ nyɛ̄ nda̍ tōsa̍ wo̍, le̍ hāli̍kpe̍ŋ mā mīŋgi̍ nda̍ o̍ nɛ̄ī, kɛ̍ ā tūi̍i̍ nu̍m 
dīōm te̍. Ma̍ bīī ma̍ tōsā bōllē kālāle̍ŋ, ā chɛ᷄l mā ma᷄l yɔ̄ŋndā ndāla̍ wɔ̍ɔ̍ŋnda̍ŋ te̍. 

4Mi̍ di̍mī o̍ kɔ̄l ni̍ŋ a̍a̍, “Wāŋnda̍ ha̍ā wānāā tāmbɛ̍i̍ya̍ nda̍ chō ni̍, ā nɔ̍ kɔ̍l kālu̍ o̍ 
kɔ̄l kālu̍ le̍. 

A̍ tōsa̍ dīɔ̄mīī bɛ̄ndū. Ā si̍nā nɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ nda̍ mā kūɛ̄ lēchōo̍ wo̍ 
le̍, ā si̍nā sa̍wāla̍ Mɛ̄lɛ̄ka̍ ndāa̍ le̍. 

5Le̍ he̍ī, I̍ cho̍ lākɔ̄ nāa̍ wānāa̍ cho̍ nda̍ chīla̍ŋ nda̍ chūā mī kɔ̍ so̍ō nāa̍ nda̍ chūā, 
kāni̍ fo̍ndōle̍, nda̍ nda̍ sīnā nɛ̍i̍ Mɛ̄lɛ̄ka̍ Ya̍a̍wɛ̄ɛ̄ o̍ ye̍e̍ma̍ nda̍ mā kūɛ̄ lēchōo̍ wo̍, ā 
sīnā sa̍wāla̍ Mɛ̄lɛ̄ka̍ ndāa̍ ō ke̍ nda̍ la̍ŋ.” Kɛ̍ nda̍ bɛ̍ɛ̍ ma̍ kɛ̄ɛ̄ le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mu̍l nda̍ wo̍ nīla̍ŋ yāŋɔ̄ɔ̍, ma̍ kɛ̄ɛ̄ māā Mɛ̄lɛ̄ka̍ nɔ᷅ nda̍ kpāāyā cho̍o̍ le̍. 

6Le̍ he̍ī, kpɔ̍kūŋnda̍ chō fūlā o̍ būndɔ̍ɔ̍ ni᷄ŋ mā hu᷄ŋ chi᷅ŋa̍la᷅ŋ nda̍. Vīsīāā bīyāa̍ ā 
chō chɔ̄nɔ᷄ŋ o̍ po̍llo̍ ni᷄ŋ mā hu᷄ŋ sɛ̍ɛ̍sīāā nda̍. Tāmbi̍lla̍ chō hūnɔ̄ɔ̄ mā hu᷄ŋ hi̍nī 
mɛ̄ŋgɛ̄lāa̍ o̍ chi̍e̍e̍ŋ ndāŋ bɛ̍ndū bɛ̄ndo᷄ŋ īkɛ̄i̍, le̍ wāna̍ cho̍ fūlā mā de᷄l ndu̍ chōo̍ 
mā sɛ̄ɛ̄si̍a̍a̍ ndu̍ wo̍. Kāni̍ fu̍u̍le̍ le̍ yɔ̄ŋndā wɔ̄ɔ̍ŋndā bɛ̄ŋndā wāŋnda̍ Chūlu̍sɛ̄lɛ̄m 
a̍ to̍sa̍ a̍ Mɛ̄lɛ̄ka̍ la̍ŋ, le̍ mɛ̄ɛ̍ nda̍ bīī ma̍ wā hīōūwɔ̄ɔ̍ lāchī a̍ ndu̍ dīōmndo̍ kīɔ̍ɔ̍ le̍ 
te̍le̍ŋ o̍ te̍le̍ŋ o̍ yɛ̍. 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ Chu̍dā, vɛ̄ɛ̍nɛ̍ ya̍ Mɛ̍lɛ̄ka̍ māl lɛ̍ nya̍ le̍ 
yɔ̄ŋndā nyāla̍ wɔ̍ɔ̍ŋnda̍ŋ tē lā māŋga̍la̍ŋ te̍? I̍ me᷅l nya̍ le̍ la̍ŋ te̍. Chūāā nyāa̍ bīī nda̍ 
kpo̍u̍ ma̍ kɛ̄ɛ̄ ya̍, ma̍ mūli᷄ŋ nyɛ᷅m fo̍ndō fo̍ndo᷄ŋ sōōlūūwo̍ māā mɛ̄lɛ̄ka̍a̍ ndā. Mɛ̄ɛ̍ 
yīa̍a̍ŋ mā bīī nda̍, mi̍ lo᷅ o̍ ko̍ŋ mi̍ ke᷅ nda̍ nyɛ̄ dīa̍a̍ ta̍u̍ ta̍u̍ mɛ̄ɛ̍ kpɛ̍ nda̍ yēēma̍ yɛ̍. 
Kɛ̍ ma̍ kɛ̄ɛ̄ ya̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ nda̍, mɛ̄ɛ̍ 
wānā la̍nɔ̍ɔ̍ ō mɛ̍ī nu̍a̍ā pɔ̍nɔ̍ ndɔ̄ mbō tōl wāŋ pīāāndūāā chēle̍ŋnda̍ kɔ̄ɔ̄lī le̍ 
tīɔ̄mɔ̄ɔ̍ yɛ̍. 

8Mɛ̄ɛ̍ su̍a̍ā pīāāndūa̍a̍ ā pūm nu̍a̍ā mā wa̍ a̍ yēēmɛ̍i̍ bɛ̍ndūe̍i̍ le̍ hēlɔ̄ɔ̍ yɛ̍, le̍nde̍ nda̍ 
wa̍ ni̍. Le̍nde̍ yēēmɛ̍i̍ ī wā nda̍ ni̍ le̍ mā wa̍ a̍ wānāā nda̍ chīɛ̄ɛ̄li̍āŋ nda̍ lāāndāā 
ndāa̍.” 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Vɛ̄ɛ̍nɛ̍ wāŋnda̍ ā wā yɛ̍ dɛ̍nɛ̍ 
wɔ̍ɔ̍ŋ wāā nu̍a̍ā tōsāa̍ I̍ tu̍sī nda̍ dɛ̍nɛ̍ pa̍lāa̍ chōo̍ le̍ nyɛ̄ nda̍ tōsa̍ wo̍ le̍? Dɛ̍nɛ̍ 

pa̍lāa̍ ya̍ I̍ tu̍sī nda̍ chōo̍ ni̍. Lɛ̄ŋnde̍ŋ lē ve᷅m yɔ᷅ŋ wɔ̄ɔ̍ŋ wāā nu̍a̍ā tōsāa̍ mī kɛ̍ɛ̍ 
lɛ̄ŋndē lēŋ dɛ̍nɛ̍ pa̍lāa̍ tūsī chōo̍ le̍ yɔ̄ŋ ndā wɔ̍ɔ̍ŋndo̍ le̍. 

10Le̍ he̍ī, I̍ cho̍ ya̍a̍mɔ̍ɔ̍wa̍ mālɔ̄ɔ̄ mā kīīŋu̍u̍ yɔ̄mīī ndɛ̄i̍ ku̍a̍mɛ̄i̍ o̍ kpe̍le̍la̍ ndāla̍ 
īyɔ̄mnda̍ŋ ni᷄ŋ, kɛ̍ ndu̍yɛ̍ mī di̍mu̍l nda̍ māā ā tɛ̍ɛ̍mbūū ndi̍ kpo̍u̍ le̍. I̍ cho̍ 
ya̍a̍mɔ̍ɔ̍wa̍ dīmūl mā kīli̍ ki̍li̍ lɛ̄ūwūŋ yɔ̄mīī ndɛ̄i̍ ku̍a̍mɛ̄i̍, kāni̍ fo̍ndōle̍, ya̍ Mɛ̍lɛ̄ka̍ 
Ya̍a̍wɛ̄ɛ̄, wāŋnda̍ ha̍ā ā cho̍ lɛ̍ wānāā nī le̍. 

11Wāŋnda̍ I̍sɔ̄lūɛ̄ī ni̍, a̍ wāŋnda̍ Chu̍dā, ā bīī ma̍ kɛ̄ɛ̄ le̍ ya̍ dīōmndo̍ tūēīyɔ̄ɔ̍ o̍ nɛ̄ī o̍ 
nɛ̄ī ni̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄ nyɛ̄ ya̍ I̍ di̍mi̍ wo̍ cho̍ ho̍ō ni̍” 

Mɛl̄ɛk̄a̍ Ya̍a̍wɛɛ̄ ̄o̍ kɛɛ̍ ̍wāŋnda̍ Is̍ɔl̄ūɛī̄ 
12Wāŋnda̍ I̍sɔ̄lūɛ̄ī a̍ sɛ̍ɛ̍ŋgi̍a̍a̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ nda̍ o̍kɔ̄ɔ̄ wo̍, ma̍ wā 
dīmīo̍o̍ āā, “Mbɔ̄ chōōla̍ŋ ko̍ nda̍ chō dīmīo̍o̍ ni̍, Mɛ̄lɛ̄ka̍ cho̍ na̍a̍ nyɛ̄ o̍ nyɛ̄ yɔ̄ŋ te̍. 
Dɛ̍nɛ̍ pa̍lāā o̍ dɛ̍nɛ̍ pa̍lāā ō cho̍ na̍a̍ kōmāl te̍. Chɔ̄ū o̍ chɔ̄ū ō ko̍māl na̍a̍ lɛ̄ŋnde̍ŋ 
te̍, kɛ̄lɛ̄ŋgāā ni᷅ŋ te̍ mī yīmā de᷄l lɛ̄ŋnde᷅ŋ. 

13Nyɛ̄ o̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā chō dīmīo̍o̍, hūēīye̍ ko̍ni̍ o̍ cho̍ ni̍, ō cho̍ 
yo̍o̍ŋgu̍ tōnya̍ fu̍la̍ o̍ Mɛ̄lɛ̄ka̍ lo̍ le̍. Ndu̍yɛ̍ lāsa̍a̍le̍ o̍ lāsa̍a̍le̍ nda̍ chō sūɛ̍i̍, nda̍ pi̍la̍ 
la̍ cho̍ yɔ̄nɔ᷄ŋ ni̍.” 

14Le̍la̍ŋ lā tūe̍i̍ nyɛ᷅ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmu̍l la̍ wo̍. Ō dīmi̍ āā, 
“Chɛ̄lūīma̍yā, le̍ nyɛ̄ wāŋnda̍ ha̍ā ā dīmi̍ ho̍ō wo̍, I̍ cho̍ tōsā mī dīōmnda̍ nīla̍ fu̍lā 
ni̍ŋ nu̍m o̍ sōndō la̍ŋ lā sīmnu᷄ŋ yi᷅ŋndē bɛ̄ŋnde̍ŋ. Ndu̍yɛ̍ mī to̍sa̍ mī wāŋnda̍ 
I̍sɔ̄lūɛ̄ī a̍ si̍mnu᷄ŋ māā yɔ̄mīī vēsɛ̍i̍ le̍ mī yīŋndē lēŋ lē lōm nda̍ kpo̍u̍.” 

15Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ āā, “Wāŋnda̍ I̍sɔ̄lūɛ̄ī, I̍ cho̍ ya̍a̍mɔ̍ɔ̍wa̍ 
vīōmɔ̄ɔ̄ chɔ̄nɔ᷄ŋndo̍ o̍ lɛ̄ŋndē lēvīlte̍ŋ ni᷄ŋ mā hu᷄ŋ de᷅l nya̍ chōo̍. Pūa̍a̍ chɔ̄ūwa̍ o̍ 
lɛ̄ŋndē kpāāyāle̍ bɛ̄ŋnde̍ŋ ni̍ŋ, a̍ cho̍ o̍ lɛ̄ŋnde̍ cho̍ ni᷅ŋ kāni̍ ma̍si̍ndɛ̄ le̍ŋ ni᷄ŋ nda̍, 
ā nya̍ si̍nā bɛ̍ɛ̍ su̍ɛ̍i̍ ma̍ŋgālɛ̄ī nda̍ dīmī le̍ wa̍, nda̍ ya̍ I̍ cho̍ vīōmɔ̄ɔ̄ ni̍ mā hu᷄ŋ 
chi᷅ŋa̍la᷅ŋ nya̍ a̍ sɔ̍ŋgɔ̍ɔ̍. 

16Ndu̍yɛ̍ so̍vɛ̄i̍ya̍ ha̍ā pūa̍a̍ ndāa̍ sɔ̍ŋgā a̍ chīɔ̄ūla̍ŋ nda̍ ā chō so̍vɛ̄i̍ya̍a̍ kpāāyāā 
bɛ̍ndū, ā nɔ̍ i̍nyi̍ɛ̍ɛ̍ o̍ īnyīɛ̍ɛ̍ le̍ wāna̍ chi̍o̍o̍ dīyɔ̄ɔ̍ le̍. 

17Ā chō nya̍ hūnɔ̄ɔ̄ dēlɔ̄ɔ̄ chōo̍ mā pōōndi̍a̍a̍ chīɔ̄ɔ̄ŋ nya᷄ŋ a̍ nyɛ̄ nyā di̍a̍a̍ kpo̍u̍. 
So̍vɛ̄i̍ya̍a̍ nyāa̍ wa᷅ŋ lāāndūa̍a̍ kpo̍u̍ ā chō nda̍ hūnɔ̄ɔ̄ dīū, ndu̍yɛ̍ chɔ̄lūāā nyāa̍ bɛ̍ɛ̍, 
lāsāā ni̍, lānāū ni̍, mā pōōndi̍a̍a̍, o̍ ko̍ŋ kɔ̍ɔ̍lī mā tɛ̄ɛ̄mbu̍u̍ yɔ̄mīī nyɛ̄i̍ mākīle̍pīi̍ye̍ 
a̍ yɔ̄mīī nyɛ̄i̍ māfi̍kīi̍ ye̍ kpo̍u̍. Chi̍e̍e̍ŋ nya̍ŋ nɔ̍ kpākīla̍ ka̍lā ka̍lā lābɛ̄ŋnda̍ŋ mi̍ lā 
tīīnda᷄ŋ mu̍ŋ ndo̍ŋ kpo̍u̍ ā chō mu̍ŋ hūnɔ̄ɔ̄ tɛ̄ɛ̄mbūū.” 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Kɛ̍ ndu̍yɛ̍, ā yɔ̍ŋ bɛ̍ɛ̍ mī 
te̍le̍ŋ ko̍ŋ ō fūūlu̍u̍, I̍ tɛ̍ɛ̍mbūū ni̍ŋ wa̍nāā nīa̍a̍ kpo̍u̍ le̍, ā ti᷄ŋ ā lō ni̍ŋ yo̍o̍mū. 

19Tē a̍ lo᷅ ni̍ŋ ka̍ŋ yo̍o̍mū wa̍ ā hu᷄ŋ nyu̍nā pɛ̍ āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ 
nāa̍, o̍ to̍sā mu᷅ŋ ki̍nɛ̍i̍ a̍ na̍a̍?’ Nūm Chɛ̄lūīma̍yā a̍ di̍mu̍l nda̍ āā, ‘Le̍ mɛ̄ɛ̍ nya̍ kɛ̄ɛ̍ 
Mɛ̄lɛ̄ka̍, mi̍ lā mūli᷄ŋ nyɛ᷅m wāŋnda̍ o̍ lɛ̄ŋīī chēle̍ŋnde̍ ni᷄ŋ a̍ so̍o̍lūū māā mɛ̄lɛ̄ka̍a̍ 

ndā wo̍ŋ sōōlūūwo̍ o̍ lɛ̄ŋndē nyāle̍ŋ ni᷄ŋ yɛ̍, le̍la̍ŋ mu᷅ŋ yɔ̄nu̍ŋ a̍ nya̍ ni̍. Ā chō lākɔ̄ 
a̍ nya̍ o̍ chɛ̄le̍ŋ ni᷄ŋ o̍ lɛ̄ŋndē sūmīālte̍ŋ ni᷄ŋ, mī lā kɔ̍ sa̍a̍ŋgīāl wānāā chēle̍ŋnda̍.’ ” 

Mɛl̄ɛk̄a̍ sīla̍ wānāā ndūa̍a̍ 
20Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Kɔ̍ yo̍ndā yōōŋgōo̍ ho̍ō o̍ wānāa̍ fu̍la̍ o̍ pūlāle̍ 
Che̍kɔ̍pūle̍ŋ chōo̍ wa̍ lo̍ kpo̍u̍, nda̍ yɔ̍nūŋ ni̍ māā wa᷅ŋnda̍ Chu̍dā. Di̍mu̍l nda̍ kpo̍u̍ 
mā tūēī. Yōōŋgū ko̍ŋ cho̍ ho̍ō ni̍ māā, 

21lā ya᷄ŋ ni᷅la̍ŋ mī lā tūēī, nya̍ dīɔ̄mnda̍ ha̍ā, nya̍ nɔ̍ ha̍ā kɔ̄l kālu̍ o̍ kɔ̄lu̍ le̍ wa̍. Lā nɔ̄ 
hɔ̄lta̍ŋ kɛ̍ lā chi᷅ a̍ la̍ŋ te̍, mi̍ lā nɔ̄ nīla̍ŋ kɛ̍ lā tu̍i̍ī a̍ la̍ŋ te̍. 

22Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ cho̍ sūɛ̍i̍ ni̍. Sīōōŋnde̍ bi̍ī nya̍ le̍ ya̍ Mɛ̍lɛ̄ka̍ le̍? Tē si᷄m ya̍ 
lāchī pɛ̍, sīōōŋīī bi̍ī nya̍ mī lā nyīīya̍ kpa̍kpā le̍? Ya̍ Mɛ̍lɛ̄ka̍ mɛ̄ɛ̍ ya̍ I̍ to̍o̍si̍a̍a̍ Pēe̍ 
Mɛ̄ŋmā Īhɛ᷄llo̍, mi̍ kɛ̍sī si̍o̍ōŋnde̍ nāa̍ o̍ mɛ̍ɛ̍lu̍ wa̍ chɛ̍chɛ̍ māā pɛ̄ŋgu̍. Ndu̍yɛ̍ le̍ fɛ̍ɛ̍ŋ 
a̍ fɛ̍ɛ̍ŋ, Pēe̍ Mɛ̄ŋmā Īhɛ᷄llo̍ ō nɔ̍lā mbō hīōū pɛ̄ŋgu̍ ya̍ I̍ kɛ̍su̍l ndu̍ ko̍ŋ ndo̍ le̍. Mɛ̄ɛ̍ 
mɛ̄ɛ̍ Pēe̍ Mɛ̄ŋmā Īhɛ᷄llo̍ ō hu᷄ŋ a̍ kpāāyāā bɛ̍ndōo̍, ō hi̍ū pɛ̍ŋgu̍ ko̍ŋ te̍, ō hu᷄ŋ bɛ̍ɛ̍ a̍ 
hi̍i̍lɛ̍i̍ bɛ̍ndūe̍i̍ mbō wa̍ īkpōku̍ kpo᷅ku̍i̍ bɛ̍ndūe̍i̍, ō nɔ̍lā mbō hīōū pɛ̍ŋgu̍ ko̍ŋ te̍. 

23Kɛ̍ nya̍ lā ye᷄ŋ ya̍ lānī māā pīo̍o̍ ho̍ō le̍. Mi̍ lā lō o̍ ko̍ŋ mi̍ lā tōsā bōllē kālāle̍ŋ a̍ 
ya̍, ndu̍yɛ̍ mi̍ lā sīmūl la̍ sīmūllo̍ pīla̍. Mi̍ lā bīī mi̍ lā kɛ̄ɛ̄ ya̍ mi̍ lā mūli̍ŋ nyɛ᷅m 
chēle̍ŋndo̍ŋ kɔ̄ɔ̄lī. 

24Wɔ̄sī o̍ wɔ̄sī, bōōndi̍i̍ chīɔ̄ɔ̄ŋ nya̍ŋ yēēmā pi̍ɔ̍ɔ̍ ve̍, bōōndi̍i̍ ke̍ŋ ya̍ I̍ yɔ᷅ŋ pi̍ɔ̍ɔ̍ o̍ 
chīɔ̄ɔ̄ŋ nya᷄ŋ ni᷄ŋ ni̍, mī to̍sa̍ mī lā sɔ̄la̍ nyɛ̄ dīa̍a̍ ta̍u̍ ta̍u̍. Kɛ̍ mu̍ŋ kpo̍u̍ lā nɔ̄la̍ mī lā 
kɛ̄si̍ŋ mu̍ŋ o̍ kɔ̄l mī lā nɔ̄ sīōōŋnde̍ le̍ ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ le̍. 

25Le̍ he̍ī, mi̍ yɔ̄ŋndā nyāla̍ wɔ̍ɔ̍ŋnda̍ŋ lā tōsā mu᷅ŋ kpo̍u̍ lā sɔ̍lā lɛ̍ ya̍ mu̍ŋ o̍ bā le̍. 
Dɛ̍nɛ̍ o̍ dɛ̍nɛ̍ kɛ̍ndɛ̄ nya̍ a̍a̍ nɔ̍ mī nya̍ a̍a̍ sɔ̍la̍ ya̍ o̍ bā, sɔ̄ɔ̍ŋ wɔ̍ɔ̍ŋ nya̍ chō tōsāa̍ wo̍ŋ 
ŋ̄ tūŋ nya̍ mu̍ŋ. 

26“Wānāā dɛ̍nɛ̍ wɔ̍ɔ̍ŋnda̍ ā chō wānāā nīa̍a̍ tɛ̄ɛ̄ŋ o̍ lɛ̄ŋnde̍ŋ nde᷅ŋ ni᷄ŋ. Mɛ̄ɛ̍ wāŋnda̍ 
ā tūāndū nu̍a̍ā yāla̍ yōūwa̍ le̍ nda̍ bīyɔ̄ɔ̍ mā hīni̍ chūmndo̍ yɛ̍, le̍nde̍ nda̍ chāl 
wa᷅ŋnda̍ chūmndo̍ le̍ nda̍ nyɛ̄ pālāa̍ tūsīo̍o̍ ni̍. Mɛ̄ɛ̍ wāŋndo̍ ō yēŋ nu̍a̍ā vīsīa̍a̍ 
yāŋɔ̄ɔ̄la̍ŋ yɛ̍, le̍nde̍ nda̍ yēŋ wa᷅ŋnda̍ yāŋɔ̄ɔ̄la̍ŋ o̍ kāŋgālāa̍ ni᷄ŋ ni̍ le̍ mā bīī wāŋnda̍. 

27Mɛ̄ɛ̍ wāŋnda̍ bīī nu̍a̍ā yōūwa̍ mā pēi̍ nda̍ o̍ ko̍līi̍la̍ŋ ni᷄ŋ yɛ̍, le̍nde̍ chīɛ̄īlā ndāla̍ŋ 
lā chō lā pīāā a̍ nyɛ̄m nda̍ chō wa᷅ŋnda̍ sɔ̄lāa̍ o̍ lābā o̍ nda̍ hūīyo̍ ni᷄ŋ ndo̍ŋ ni̍. O̍ 
ko̍ŋ, ma̍ bīī ma̍ sūl sūllo̍ pīla̍ ndu̍yɛ̍ ma̍ sīmnu᷄ŋ wa̍nāā kpāāyāā bɛ̍ndū. 

28Le̍ te̍le̍ŋ o̍ te̍le̍ŋ wāŋnda̍ ha̍ā nyɛ̄ dīa̍a̍ dīo̍o̍ mɛ̄ɛ̍ nda̍ yēēmā yɛ̍, mā chēlūl 
chēlu̍llo̍ pīla̍. Yɔ̄ŋndā ndāla̍ wɔ̍ɔ̍ŋnda̍ŋ ā nɔ̍ pɛ̍ŋgu̍ o̍ pɛ̄ŋgu̍ a̍ la̍ŋ tōsāa̍ le̍. Vīi̍ya̍a̍ ā 
nɔ̍ bɛ̍ɛ̍ di̍la̍ ndāla̍ŋ ā ke᷅ nda̍ la̍ŋ te̍, o̍ ko̍ŋ kɔ̍ɔ̍lī, wānāā tāmbɛ̍i̍ya̍a̍ wāŋnda̍ chō nyɛ̄ 
pālāa̍ tūsīo̍o̍ chōo̍ wa̍ mā kīlūl nda̍ yāma᷅ŋ lāka̍fa᷄ŋ” 

29Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Vɛ̄ɛ̍nɛ̍ wāŋnda̍ wā yɛ̍ sɔ̄ɔ̍ŋ 
wɔ̍ɔ̍ŋ wāā nu̍a̍ā tōsāa̍ I̍ tu̍sī nda̍ nyɛ̄ pālāa̍ chōo̍ le̍? Dɛ̍nɛ̍ pa̍lāa̍ ya̍ I̍ tu̍sī nda̍ chōo̍ 
ni̍. Lɛ̄ŋnde̍ŋ lē ve᷅m yɔ᷅ŋ wɔ̄ɔ̍ŋ wāā nu̍a̍ā tōsāa̍ mī ma̍l lɛ᷅ŋndē lēŋ I̍ tu̍sī le̍ŋ nyɛ̄ 
pālāa̍ chōo̍ le̍ nyɛ̄ nda̍ tōsa̍ wo̍ le̍. 

30Sɔ̄ɔ̍ŋ cho̍ yɔ̄nɔ᷄ŋndo̍ lɛ̄ŋnde̍ŋ nde᷅ŋ ndo̍ŋ, ŋ̄ chō sɔ̄ɔ̍ŋ wɔ̍ɔ̍ŋ bɛ̄ndū, ŋ̄ chō sɔ̄ɔ̍ŋ bi̍ī 
wa̍nā kɔ̄ndɔ̄fi̍li̍. 

31Wānāa̍ di̍mi̍ māā wānāa̍ su̍a̍ā le̍ ya̍ wa̍ nda̍ chō ni̍ wa̍ ā chō wāŋnda̍ sɔ̄ɔ̍ŋ wa̍ā 
lāchīŋ lāchōōwa̍ŋ dīmūllo̍, ndu̍yɛ̍ o̍ ko̍ŋ kɔ̍ɔ̍lī, mi̍ wānāā sōlīāā lāsa̍lāa̍, ā wā 
wāŋnda̍ bīyɔ̄ɔ̍ mɛ̄ɛ̍ wānāa̍ su̍a̍ā le̍ ya̍ Mɛ̍lɛ̄ka̍ wa̍ ā dīmūl nda̍ yɛ̍. Ndu̍yɛ̍ wānāā 
nīa̍a̍ bɛ̍ɛ̍ ma̍ chɛ̄la᷅ŋ a̍ nda̍ a̍ nyɛ̄ nda̍ chō ho̍ō tōsāa̍ wo̍. Kɛ̍ ndu̍yɛ̍ tē mɛ̄ɛ̄lu̍la̍ŋ lā 
fūūlu̍u̍ pɛ̍, I̍ si̍nā mɛ̄ɛ̍ nda̍ yɔ̄ŋ ni̍ŋ yɛ̍ le̍.” 

Chɛ̄lūīma̍yā 6 

A̍ mɛɛ̄ ̍ya̍a̍mɔɔ̍w̍a̍ bālu̍ Chūlu̍sɛl̄ɛm̄ yɛ ̍o̍kɔɔ̄ ̄
1Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ Bɛ̍ŋnja̍mīŋ, lā nyāānu̍ŋ yɔ̄ŋi̍ nya̍ sɔ̄la̍ 
pi̍ɔ̍mndo̍. Lā ma᷄l Chūlu̍sɛ̄lɛ̄m mī lā nyāānu̍ŋ. Lā hɔ᷄ŋ bu̍lu̍ chɔ̄ūwo̍ Tɛ̄ko̍wā chi̍e̍e̍. 
Lā chɔ᷄m ta̍a̍māsi̍o̍o̍ chōo̍ cho̍o̍ Bɛ̍tī Hāchɛ̍lūɛ̄m chi̍e̍e̍ le̍ mī wāŋnda̍ kpo̍u̍ a̍ si̍na̍ 
māā chɔ̄ūwo̍ hīŋ. Dɛ̍nɛ̍ pa̍lāā bɛ̄ndōo̍ ō chō chɔ̄nɔ᷄ŋndo̍ bā lūāŋndo̍ mbo̍ wā hūnɔ̄ɔ̍. 
Ya̍a̍mɔ̍ɔ̍wa̍a̍ tɛ̍ɛ̍mbūū ni̍ŋ nya̍ tɛ̄ɛ̄mbūū bɛ̄ndōo̍ wa̍ ā chō o̍ nɛ̄ī. 

2Mi̍ chē bɛ̍ɛ̍ mi̍ Sa̍a̍yɔ̄ŋ o̍ wa᷅ chi̍e̍e̍ kɛ̍ndɛ̄ bɛ̄ndū, ndu̍yɛ̍ mbo̍ wā ō yɔ̄ŋga᷄ŋ o̍ ya̍ lo̍, 
kɛ̍ I̍ cho̍ tōsā mbō tāmbu̍. 

3Māsāā bɛ̍ndūa̍a̍ ā chō hūnɔ̄ɔ̄ a̍ pūa̍a̍ ndāa̍ chɔ̄ūwa̍ le̍ mā hu᷄ŋ chi᷅ŋa̍la᷅ŋ ndu̍ a̍ 
sɔ̍ŋgɔ̄ɔ̍. Ā chō hūnɔ̄ɔ̄ a̍ pūa̍a̍ ndāa̍ mā hu᷄ŋ to̍ndū tɛ̍ndɛ̄i̍la̍ ndāla̍ŋ chi̍o̍o̍ ō bālāā 
si̍lɔ̍. Ndu̍yɛ̍ nāa̍ māsā o̍ māsā o̍ ye̍e̍mā ni̍ŋ le̍ dɔ̍ɔ̍ŋgɔ̍ɔ̍ kīōlɔ̄ɔ̄ nda̍ pūa̍a̍ ndūa̍a̍ 
chɔ̄ūwa̍ wa̍, lo̍ŋ o̍ ki̍a̍lū ni̍ŋ ni̍. 

4Ā dīmūl ni̍ŋ pūa̍a̍ ndāa̍ chɔ̄ūwa̍ āā, ‘Tē ŋ̄ fūūlu̍u̍ Chūlu̍sɛ̄lɛ̄m īdīi̍yo̍ pɛ̍, ŋ̄ de᷄l nda̍ 
chōo̍ a̍ pāa̍le̍ ka̍lā le̍ŋ. Kɛ̍ tē ŋ̄ yāla̍ fu̍u̍lūū le̍, 

5ŋ̄ de᷄l nda̍ chōo̍ a̍ nyūmnda̍ŋ, ndu̍yɛ̍ mī ŋ̄ tɛ̄ɛ̄mbu̍u̍ sāāsāla̍ ndāla̍ŋ kpo̍u̍.’ ” 

6Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmu̍l ya̍a̍mɔ̍ɔ̍wa̍ āā, “Lā kīōlu̍ yɔ᷅mnde̍ le̍ 
sāāsa̍ ba̍lu̍ Chūlu̍sɛ̄lɛ̄m ndo̍ tɛ̄ɛ̄mbūūwo̍. Lā dēŋgēla̍ pu̍u̍lōo̍ ō kpākīo̍o̍ hōlnɔ᷄ŋndo̍ 
le̍ kēe̍la̍ŋ lēcho̍ō mī lā tōl o̍ kpākīo̍o̍ lēni᷄ŋ mī lā bīī chi̍o̍o̍. Chūlu̍sɛ̄lɛ̄m o̍ nɔ̍ mbō 
sɔ̄la̍ dɛ̍nɛ̍ pa̍lāā bɛ̄ndōo̍, fo̍ndōle̍, le̍ dɛ̍nɛ̍ wɔ̍ɔ̍ŋ bɛ̄ndu̍ bi̍ī mbo̍ pīā o̍ chi̍o̍o̍ ho̍ō ni᷄ŋ 
ndo̍. 

7Mɛ̄ɛ̍ mɛ̄ŋnda̍ŋ mā būlī nu̍a̍ā lɛ̄ŋ mī mā tīu̍ kpo̍u̍ yɛ̍, le̍nde̍ yɔ̄ŋ wɔ̄ɔ̍ŋndo̍ ō tīu̍ 
Chūlu̍sɛ̄lɛ̄m kpo̍u̍ ni̍. Bā o̍ bā wānā hi̍o̍u̍ Chūlu̍sɛ̄lɛ̄m, sɔ̍ŋgɔ̄la̍ŋ a̍ nyɛ̄m tāmbɛ̍i̍yo̍ŋ 
kpo̍sōŋ ko̍ni̍ wānā cha᷅ ni̍. Bā o̍ bā ya̍ I̍ to̍fa̍, wānāa̍ cho̍ pīɔ̍mnda̍ŋ a̍ nāāla̍ŋ nda̍ a̍ 
wānāā nda̍ chō bōōlūūwo̍ wa̍ nda̍ kpo̍sōŋ ya̍ I̍ cha᷅ ni̍. 

8Wāŋnda̍ Chūlu̍sɛ̄lɛ̄m, sīlā mɛ̄ɛ̄lāa̍ kpɔ̍ŋ ya̍ I̍ cho̍ ni᷅ŋ ho̍ō a̍ nya̍ dɛ̍nɛ̍ pa̍lāa̍ tūsīo̍o̍ 
chōo̍ ni̍. Tē lā ye᷄ŋ ni᷅la̍ŋ o̍ sīlāa̍ ho̍ō bɛ̄ŋgu̍ mī lā tūsi̍ŋ o̍ dīōm nūu̍ bɛ̄ŋgu̍ le̍, I̍ cho̍ 
nya̍ bā nūu̍ fāŋā chōo̍ mī ma̍l nya̍ wa̍ŋ wa̍ŋ, ndu̍yɛ̍ mī to̍sa̍ mī lɛ̄ŋndē nya̍le̍ŋ lē 
pīɔ̍l mī lē sīmnu᷄ŋ pɔ᷅m nāa̍ wāna̍ chi̍e̍e̍ o̍ wāna̍ chi̍e̍e̍ o̍ ve᷅m lɛ̍ le̍ wa̍.” 

A̍ mɛɛ̄ ̍Is̍ɔl̄ūɛi̍y̍a̍ ā sōli ̍Mɛl̄ɛk̄a̍ dīōm yɛ ̍o̍kɔɔ̄ ̄

9Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmūl la̍ āā, “Chɛ̄lūīma̍yā, ya̍a̍mɔ̍ɔ̍wa̍ 
chō hūnɔ̄ɔ̄ I̍sɔ̄lūɛ̍i̍ya̍a̍ tu̍a̍a̍ lo̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍ dēlɔ̄ɔ̄ chōo̍ mā dīndi̍ nda̍ 
tɛ̍ɛ̍. Mɛ̄ɛ̍ nda̍ kēndī nu̍a̍ā kīle̍pīi̍ya̍ŋ, mā pɔ̄mpɔ̍mbɔ̍ ma̍ lo᷅ le̍cho̍ō wa̍ŋ bɛ̍ɛ̍ mā 
dīndi̍ ma̍ŋ tɛ̍ɛ̍ yɛ̍, le̍nde̍ i̍ yɔ̍nūŋ ni̍ŋ a̍ nda̍ ni̍.” 

10Mi̍ lo᷅ o̍ ko̍ŋ mi̍ di̍mūl Mɛ̄lɛ̄ka̍ a̍a̍, “Mɛ̄lɛ̄ka̍, wāŋnda̍ ha̍ā ā chō wānāā bōlīī kālāā 
bɛ̄ndū, ā cho̍ wa̍nāa̍ tu̍e̍ī nu̍m dīōm te̍. Yōōŋgūlā nūm Mɛ̄lɛ̄ka̍ Ya̍a̍wɛ̄ɛ̄ ŋ̄ yɔ̄ŋ nda̍ 
la̍ŋ ā chā la̍ŋ ko̍ bɛ̍ɛ̍ āā sɔ̄ɔ̍ŋ ma̍ma᷄ŋ ni̍. Le̍la̍ŋ I̍ so̍o̍ bɛ̍ɛ̍ nāa̍ nda̍ chūā mī si̍la̍ nda̍, 
ā ye᷅ŋ ya̍ lānī le̍. 

11Ō cho̍ ko̍ nu᷅m te̍ dɔ̍u̍nu᷄ŋ tu̍mbe̍ a̍ wāŋnda̍ ha̍ā le̍ Mɛ̄lɛ̄ka̍ Ya̍a̍wɛ̄ɛ̄. Ya̍ bɛ̍ɛ̍ I̍ 
dɔ̍u̍nu̍ŋ tu̍mbe̍ a̍ nda̍ ha̍a̍a̍, I̍ nɔ̍lā lɛ̍ mī hi̍o̍u̍ lāchī a̍ bīūwɔ᷄ŋndo̍ le̍.” Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mūl la̍ āā, “Chɛ̄lūīma̍yā, I̍ cho̍ to̍sā mī nyɛ̄ pālāā bɛ̄ndōo̍ ō tōl wāŋnda̍ 
ha̍ā chōo̍ kpo̍u̍, le̍ nda̍ chɔ̄mndo̍ māā I̍ dɔ̍u̍nu̍ŋ tu̍mbe̍ a̍ nda̍ o̍ ka̍lā ka̍lā. 
Chūāāmbūa̍a̍ pi̍sūl o̍ bɛ̍ɛ̄la̍ŋ nda̍ ni̍, chūāā pīāāndūa̍a̍ di̍i̍nūŋ ku̍ndāla̍ŋ nda̍ ni̍, nda̍ 
kpo̍u̍ to̍sa̍ mī dɛ̍nɛ̍ pālāa̍ o̍ kōma̍l nda̍. Tē te̍le̍ŋ ko̍ŋ ō fūūlu̍u̍ pɛ̍, pɔ̍nɔ̍ɔ̍ a̍ la̍nɔ̍ɔ̍ ā 
chō nda̍ hūnɔ̄ɔ̄ mɔ̄sɔ̄ŋā bīyɔ̄ɔ̄ mā kūɛ̄ a̍ nda̍. Ndu̍yɛ̍ o̍ ko̍ŋ kɔ̍ɔ̍lī, bɛ̄ndūāā yūvɛ̍i̍ya̍ 
bɛ̍ɛ̍ ā nɔ̍lā ni̍ŋ mā fūla̍ o̍ dɛ̍nɛ̍ pa̍lāā kōŋ ni᷄ŋ te̍. 

12Wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, I̍ cho̍ nda̍ nyɛ̄ pālāā bɛ̄ndōo̍ tūsī chōo̍. 
Chīɛ̄īlā ndāla̍ŋ kpo̍u̍ ya̍a̍mɔ̍ɔ̍wa̍ chō la̍ŋ hūnɔ̄ɔ̄ pōōndīāā, ndu̍yɛ̍ o̍ ko̍ŋ kɔ̍ɔ̍lī, mā 
pōōndi̍a̍a̍ chīɔ̄ɔ̄ŋ nda᷄ŋ a̍ lāāndāā ndāa̍ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ di̍mi̍ ni̍ māā 
he̍ī ī chō yɔ̄nɔ᷄ŋ a̍ nda̍ o̍ lɛ̄ŋnde̍ŋ nde᷅ŋ ni᷄ŋ. 

13Wānā o̍ wāna̍ cho̍ lɛ̄ŋnde̍ŋ nde᷅ŋ, nda̍ kpo̍u̍ ā sīmnu᷄ŋ wa̍nāā lēhɔ̄llāā bɛ̄ndū le̍ 
wāŋnda̍ sɔ̄ɔ̍ŋ wɔ̍ɔ̍ŋndo̍ tōsāllo̍. Wānā su̍lāā ni̍, wānā ta̍mbɛ̍i̍ ni̍, nda̍ kpo̍u̍ ka̍fāla̍ŋ 
wāŋnda̍ tōsāllo̍ mā dīā nyɛ᷅m pi̍la̍ŋ a̍ lēdīɔ̄ɔ̄mū. Wānāa̍ su̍a̍ā bɛ̍ɛ̍ le̍ ya̍ wa̍, a̍ wānāā 
nīāā so̍līāā lāsa̍lāa̍ nda̍ kpo̍u̍ wāŋnda̍ hūīyo̍ mā dīā nyɛ᷅m pi̍la̍ŋ a̍ lāka̍fā. 

14Dɛ̍nɛ̍ pa̍lāā cho̍ wānāā nīa̍a̍ chōo̍ mbo̍ wā nda̍ fūūlūūwo̍ wo̍, ā chi᷄ ndu̍ bɛ̍ɛ̍ nyɛ᷅ 
o̍ nyɛ̄ le̍. Tē ā bīī pɛ̍ ā dīmu̍l wāŋndā chōōla̍ŋ āā, ‘Lā bu̍u̍la̍ŋ te̍, kɔ̄l nyūlōo̍ chō wā.’ 

15Kɛ̍ a̍ sɔ̄ɔ̍ŋ wɔ̍ɔ̍ŋ nda̍ chō mu᷅ŋ tōsāa̍ wo̍ŋ kpo̍u̍, mi̍ si̍ɔ̍mbu̍la̍ ka̍lāla̍ŋ lā wā nda̍? 
Lāsi̍ɔ̍mbu̍ o̍ lāsi̍ɔ̍mbu̍ la̍ cho̍ nda̍ bɛ̍ɛ̍ le̍. Hɔ̄lla̍ nda̍ ā vēsɛ̍i̍ sɛ̍ɛ̍ŋ. Le̍ he̍ī, tē te̍le̍ŋ ya̍ 
I̍ tu̍sī ni̍ŋ wa᷅ŋnda̍ o̍ lɛ̄ŋnde̍ŋ nde᷅ŋ ni᷄ŋ nyɛ᷅ pālāa̍ chōo̍ wo̍ ō fūūlu̍u̍ pɛ̍, nda̍ kpo̍u̍ ā 
chō hūnɔ̄ɔ̄ wā ā tɛ̄ɛ̄mbāā mɛ̄ɛ̍ wāŋnda̍ ā pīli̍a̍a̍ ā wā ni̍ŋ a̍ tɛ̍ɛ̍mbāā yɛ̍. Tē te̍le̍ŋ 
ko̍ŋ ō fūūlu̍u̍ pɛ̍, mɛ̄ɛ̄lu̍la̍ ndāla̍ŋ la̍ŋ la̍ wa᷅ ni̍ŋ la̍ŋ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō 
ni̍.” 

A̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍nɛī ̍Mɛl̄ɛk̄a̍ yēēma̍ nda̍ mā wa̍ lēchōo̍ wo̍ yɛ ̍
16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ I̍sɔ̄lūɛ̄ī, te̍le̍ŋndo̍ cho̍ ho̍ō ni̍ mī lā pɛ̄ŋgi̍ 
hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ mī lā yīya̍ŋ. Lā lōōnu̍ŋ a̍ nɛ̄i̍ bɛ̄ndūāā 
māsīndīa̍a̍ ā wa̍ chōo̍ wo̍, lā nūūwa̍ nɛ̍i̍ cho̍ nɛ̄i̍ tōnya̍a̍ wo̍ mī lā tōl nɛ̄ī ko̍ŋ kɔ̄ɔ̄lī. 
Ko̍ŋ to̍sā ni̍ mī nyi̍nāā nyāa̍ ā sɔ̄la̍ pɛ̄ŋgīo̍o̍.” Kɛ̍ mi̍ nya̍ wāŋnda̍ I̍sɔ̄lūɛ̄ī a̍ di̍mī āā, 
“Sāko̍, ŋ̄ ku̍ē o̍ nɛ̄ī ko̍ŋ chōo̍ le̍?” 

17Mi̍ hɛ̍lī wānāa̍ su̍a̍ā le̍ ya̍ Mɛ̍lɛ̄ka̍ wa̍, mi̍ kɛ̍sī nda̍ nya̍ chōo̍ māā wānāā 
mɛ̄ŋgɛ̄lāā. Ma̍ dīmūl nya̍ le̍ mī lā ya᷄ŋ nīla̍ŋ o̍ bu̍lu̍ kpūndɛ̍ nda̍ chō hɔ̄ŋndo̍ le̍ nya̍ 
sīlāa̍ wo̍. Kɛ̍ mi̍ lā dīmī āā, “Sāko̍, ŋ̄ ye᷅ŋ ndu̍ lānī le̍.” 

18“Le̍la̍ŋ nya̍ wāŋnda̍ o̍ lɛ̄ŋnde̍ ni᷄ŋ kpo̍u̍ lā ya᷄ŋ ni᷅la̍ŋ. Lā tōfa̍ mī lā chē nyɛ̍ cho̍ 
hūnɔ̄ɔ̄ yɔ̄nɔ᷄ŋ a̍ wānāā nīa̍a̍ wo̍. 

19Nya̍ wāŋnda̍ o̍ chi̍e̍ēŋndo̍ ni᷄ŋ kpo̍u̍ lā ya᷄ŋ ni᷅la̍ŋ. I̍ bɛ̍ɛ̍ndi̍a̍ŋ le̍ mī to̍sa̍ mī 
kpūndɛ̍ bɛ̄ndōo̍ ō tōl wānāā nīa̍a̍ chōo̍. Dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ nda̍ kɛ̄ɛ̄si̍a̍a̍ a̍ 
kɔ̄ltā ndāla̍ŋ ma̍ tōsā ndu̍, le̍ ndu̍ ya̍ I̍ hi᷅ŋ nda̍ nyɛ̄ pālāa̍ tūsī chōo̍ ni̍. Le̍ sa̍bū he̍ī 
ī chō yɔ̄nɔ᷄ŋ a̍ nda̍ wo̍ cho̍ ni̍, māā le̍ mɛ̄ɛ̍ nda̍ kɛ̄ɛ̍ le̍ ya̍ dīōmndo̍ tūēīyɔ̄ɔ̍, ndu̍yɛ̍ 
ma̍ kɛ̄ɛ̄ le̍ sāwāla̍ nīla̍ŋ chūa̍a̍ yɛ̍. 

20Wāŋnda̍ I̍sɔ̄lūɛ̄ī, ya̍ Mɛ̍lɛ̄ka̍ būūla̍ŋ bɛ̍ɛ̍ a̍ nyɛ̄m chūŋ kɛ̄ndɛ̄ŋ nya̍ chāŋ o̍ lɛ̄ŋndē 
Si̍ɛ̍bāle̍ŋ ni᷄ŋ mī lā lūām o̍ ya̍ lo̍ wo̍ŋ te̍. Chūɛ̄īmā chūŋ kɛ̄ndɛ̄ mā nya̍ fūlā o̍ lɛ̄ŋīī 
lēvīlle̍ ni᷄ŋ mī lā yɔ̄ŋgū ma̍ŋ o̍ ya̍ lo̍ māā sa̍lā wa̍ŋ, I̍ chi̍ bɛ̍ɛ̍ ma̍ŋ nyɛ̄ o̍ nyɛ̄ le̍. Sa̍lālā 
nyāla̍ lu̍a̍māā la̍ŋ ki̍nɛ̍i̍, I̍ chɛ᷅l la̍ŋ te̍. Sa̍lā o̍ sa̍lā nya̍ sōlī o̍ ya̍ lo̍, ō pīlɛ̍ bɛ̍ɛ̍ cho̍ mbō 
hīni̍ ya̍ kɔ̄l te̍.” 

21Le̍ he̍ī, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ nya̍ o̍kɔ̄ɔ̄ wo̍ cho̍ ho̍ō ni̍, ō dīmi̍ āā, “I̍ cho̍ 
nyɛ̍ to̍sā nya̍ kpo̍u̍ mī lā kōōnda᷅ŋ ndu̍ mī lā de᷄l mī lā chūu̍ wo̍ kɛ̄sī nya̍ lāchī. 
Fi̍nyāa̍ a̍ chūāūwāā ndūa̍a̍ lātūlu̍, ā kōōnda᷅ŋ ni̍ŋ nyɔ̍ɔ̍ ho̍ō mā de᷄l mā chūu̍. Wānāa̍ 
na̍a̍ŋa᷅ŋ nda̍ a̍ wānāā nda̍ chīɛ̄ɛ̄li̍āŋ nda̍, nda̍ kpo̍u̍ ā chō hūnɔ̄ɔ̄ chūū.” 

Mɛl̄ɛk̄a̍ dīmi ̍māā ya̍a̍mɔ̍ɔw̍a̍a̍ cho̍ bā lūāŋndo̍ wa̍ ā chō Chūlu̍sɛl̄ɛm̄ dēlɔɔ̄ ̄chōo̍ 
22Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ āā, “Wāŋnda̍ Chūlu̍sɛ̄lɛ̄m, 
ya̍a̍mɔ̍ɔ̍wa̍ chō chɔ̄nɔ᷄ŋndo̍ o̍ lɛ̄ŋnde̍ŋ bā lūāŋndo̍ ma̍ wā hūnɔ̄ɔ̍ le̍ nya̍ dēlɔ̄ɔ̍ chōo̍. 
Lɛ̄ŋndē kpāāyāle̍ bɛ̄ndūle̍ cho̍ o̍ chi̍e̍ēŋndo̍ mɛ̄ɛ̄lu̍la̍ŋ pɔ̍ le̍ŋ lē bɛ̄ɛ̄ndi̍a̍ŋ le̍ nya̍ 
hūnɔ̄ɔ̍ chīŋa̍la᷅ŋndo̍ a̍ sɔ̍ŋgɔ̄ɔ̍. 

23Ā bɛ̄ɛ̄ndi̍a̍ŋ a̍ chīɔ̄ūlā ndāla̍ŋ ndu̍yɛ̍ a̍ ba̍lta̍ ndāla̍ŋ le̍ nya̍ hūnɔ̄ɔ̍ dīūwo̍. Ndu̍yɛ̍ 
wāŋnda̍ ha̍ā ā chō wānāā kɔ̄ltā vēsɛ̍i̍ bɛ̍ndū, īnyīɛ̍ɛ̍ bɛ̍ɛ̍ ā nɔ̍ le̍. Ā chō hūnɔ̄ɔ̍ o̍ su̍a̍ā 
chɔ̄ūwa̍ chōo̍ kpe̍e̍kpe̍i̍ le̍ nya̍ chīŋa̍la᷅ŋ ndo̍. Tē wānā tu̍e̍ī su̍a̍ā nda̍ chō hūnɔ̄ɔ̍ 
chōo̍ wa̍ īdīkī dīkīe̍i̍ pɛ̍, to̍fa̍ wɔ̍ ko̍ mɛ̄ɛ̍ Pēe̍ Mɛ̄ŋmā Īhɛ᷄llo̍ ō wā nu̍a̍ā īyōkpa᷄ŋ 
yo̍kpa᷄ŋ bɛ̍ndūe̍i̍ yɛ̍. Ā chō hūnɔ̄ɔ̍ ā bɛ̄ɛ̄ndīa̍ŋnda̍ kpe̍e̍kpe̍i̍ le̍ hūnɔ̄ɔ̍ Chūlu̍sɛ̄lɛ̄m 
tɛ̄ɛ̄mbūūwo̍.” 

24I̍ cho̍ tūēīyɔ̄ɔ̍ wāŋnda̍ dīmīo̍o̍ āā, “Wānāā nda̍ chō ha̍ā dīmīo̍o̍ wa̍ ŋ̄ tūēī a̍ nda̍ 
o̍kɔ̄ɔ̄. Sīōōŋīī bɛ̄ndūe̍i̍ ī bīī na̍a̍ a̍ nda̍. Mɔ̍nɛ̍i̍ bɛ̍ndūe̍i̍ pɛ̄ o̍ kɔ̄ltā nāāla̍ŋ ni᷄ŋ. Kɔ̄lta̍ŋ 
lā hīīlu̍ŋ na̍a̍ kpo̍u̍. Ī yɔ̄nu̍ŋ ko̍ a̍ na̍a̍ mɛ̄ɛ̍ wānā la̍nɔ̍ɔ̍ te̍le̍ŋ ndɔ̄ vi̍a̍lāa̍ ō fūūlūū 
nu̍a̍ā mbō wa̍ a̍ sīōōŋīī bɛ̄ndūīī kēŋ yɛ̍. 

25Wānā o̍ wānā ku̍ā o̍ chīɔ̍ɔ̍ŋ ni̍ŋ te̍. Wānā di̍ām bɛ̍ɛ̍ nɛ̍ī mā kūɛ̄ bā o̍ bā le̍, fo̍ndōle̍ 
ya̍a̍mɔ̍ɔ̍wa̍ ā chō ni᷅ŋ ā tīūwāā kpo̍u̍, ā bɛ̄ɛ̄ndīa̍ŋ a̍ mɔ̄ɔ̄ŋ nda̍ŋ le̍ wāna̍ nda̍ chā 
nu̍a̍ā mā dīī nu̍m ndo̍. Bā o̍ bā wānā hi̍o̍u̍ ni᷅ŋ, o̍ sīōōŋīī bɛ̄ndūe̍i̍ ni̍ŋ ko̍ na̍a̍ ŋ̄ chō 
ni᷅ŋ ni̍.” 

26Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl wānāā ndūa̍a̍ a̍a̍, “Lā wōūnu̍ŋ nyɛ̍lā lābɛ̍kīla̍ŋ le̍ 
kɔ̄ltā nyāla̍ ta̍mbɛ̍i̍la̍ŋ chɔ̄mndo̍, ndu̍yɛ̍ mī lā de᷄l o̍ pūlta̍ŋ ni᷄ŋ mī lā mūlu̍ mu̍lu̍ŋ a̍ 
cha᷄ŋndo̍. Lā cha᷄ŋ mī lā kōŋu̍l chōo̍ cho̍o̍ kpe̍le̍ŋ mɛ̄ɛ̍ wāŋndo̍ chūālē ndɔ̄le̍ pi᷅lɛ̍ 
le̍ŋ lē kīōlū ndu̍ o̍ bā nu̍a̍ā so̍, mbō wa̍ cha᷄ŋ īmɔ̍nɛ̍ ko̍ŋ yɛ̍, fo̍ndōle̍, wānāa̍ cho̍ 
nya̍ hūnɔ̄ɔ̄ tɛ̄ɛ̄mbūūwo̍ wa̍ ā chō nya̍ hūnɔ̄ɔ̄ dēlɔ̄ɔ̄ chōo̍ o̍ lēpīlɛ̍ ni᷄ŋ kpe̍.” 

27Mi̍ Mɛ̄lɛ̄ka̍ dīmūl la̍ āā, “Chɛ̄lūīma̍yā, I̍ si̍i̍ŋgu̍u̍ nu̍m māsīīŋgūāā mɛ̄ɛ̍ wāna̍ to̍sā 
wa̍llo̍ a̍ chīli̍ŋndo̍ŋ ndo̍ ō chō yɛ̍, ndu̍yɛ̍ mi̍ si̍i̍ŋgūū wāŋnda̍ I̍sɔ̄lūɛ̄ī māā ŋ̄chīli̍ŋ le̍ 
mā tōsa̍ wa̍llo̍ a̍ nda̍ mī nūm pi̍la̍ chē wānāā nda̍ chō wa̍. 

28Wāŋnda̍ I̍sɔ̄lūɛ̄ī wānāā bōlīī kālāā bɛ̄ndūa̍a̍ nda̍ chō ni̍, wānāa̍ bi̍ī ma̍ sōlī ya̍ 
dīɔ̄m nda̍ wāŋnda̍ ha̍ā ā chō ni̍. Ā cho̍ wa̍nāā wānā nɔ̍la̍ lākɔ̄l mūlī le̍. Kɔ̄ltā ndāla̍ŋ 
kālo̍o̍ to̍fa̍ wɔ̍ ko̍ mɛ̄ɛ̍ chīli̍ŋi̍i̍ būlɔ̍ŋsīi̍ye̍ ī chō nu̍a̍ā yɛ̍. Nda̍ kpo̍u̍ wānāā lāka̍fāā 
bɛ̄ndūa̍a̍ nda̍ chō ni̍, le̍ te̍le̍ŋ o̍ te̍le̍ŋ mā bālū a̍ chāāŋāā ndāa̍ o̍ lāsōndō mā dīmī 
sɔ̍ɔ̍ŋ lāchōōwa̍ŋ a̍ nda̍ o̍kɔ̄ɔ̄. 

29Wāŋnda̍ I̍sɔ̄lūɛ̄ī a̍ cho̍ māchūāā mɛ̄ɛ̍ ka̍ni̍i̍ hu̍mbūi̍ ni̍ŋ te̍ ve̍ ī wā nu̍a̍ā yɛ̍. Ka̍ni̍i̍ 
hu̍mbūe̍i̍ tē ī ni᷄ŋ te̍, mɛ̄ɛ̍ mɛ̄ɛ̍ wāna̍ to̍sā wa̍llo̍ a̍ ka̍ni̍e̍i̍yo̍ ō kīndi̍ ki̍ndi̍ le̍ ndi̍ 
dīndīo̍o̍ a̍ yīŋnde̍ŋ ō nɔ̍lā le̍. O̍ ko̍ŋ, tē ō sāālu̍ŋ pɛ̍ māā ī cho̍ ka̍ni̍i̍ de̍ndū le̍, 
vīōūwɔ̄ɔ̍ ko̍ni̍ o̍ vi̍a̍ū ndi̍ ni̍. 

30Mɛ̄ɛ̍ nda̍ kɛ̄ɛ̄ nu̍a̍ā ka̍ni̍i̍ hu̍mbūī wāā le̍nde̍i̍ mā vīōū ndi̍ yɛ̍, le̍nde̍ ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ I̍ kɛ̍ɛ̄ ni̍ŋ wa᷅ŋnda̍ I̍sɔ̄lūɛ̄ī ni̍.” 

Chɛ̄lūīma̍yā 7 

Chɛl̄ūīma̍yā so̍ō nāa̍ wāŋnda̍ chūā o̍ chīɛi̍ ̍Mɛl̄ɛk̄a̍a̍ dīō 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ vɛ̄lɛ̄ ya̍ Chɛ̄lūīma̍yā yōōŋgū chēle̍ŋ. Mbo̍ 
dīmūl lā āā, 

2“Kɔ̍ si᷅m o̍ chīɛ̍i̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ dīō mā di̍mu̍l wāŋnda̍ yōōŋgōo̍ ho̍ō.” 
Di̍mu̍l nda̍ māā, nya̍ wāŋnda̍ Chu̍dā, nya̍ wānā o̍ wāna̍ cho̍ hūnɔ̄ɔ̍ na̍ŋ le̍ Mɛ̄lɛ̄ka̍ 
Ya̍a̍wɛ̄ɛ̍ sōōlūūwo̍, lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. 

3Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ āā, “Wāŋnda̍ 
Chu̍dā, lā māŋga̍la̍ ka̍a̍lā nyāla̍ŋ, ndu̍yɛ̍ mī lā pɛ̄ŋgi̍ sɔ̄ɔ̍ŋ nya̍ chō tōsāa̍ wo̍ŋ tōsāa̍. 
Ko̍ŋ to̍sā ni̍, mī ya̍ Mɛ̍lɛ̄ka̍ tōsa̍ mī lā hīōū lāchī a̍ cha᷄lle̍ o̍ lɛ̄ŋnde̍ŋ nde᷅ŋ ni᷄ŋ.” 

4Wāŋnda̍ chō dīmīo̍o̍ āā, “Nyɛ̄ o̍ nyɛ̄ ō yɔ̍nūŋ na̍a̍ na̍nu᷄ŋ te̍, fo̍ndōle̍ Mɛ̄lɛ̄ka̍ 
Ya̍a̍wɛ̄ɛ̄ chīɛ̄ī ndɔ̄ɔ̍ cho̍ ho̍ō ni̍. Chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ kpe̍e̍kpe̍i̍ cho̍ ho̍ō ni̍.” Kɛ̍ 
lā du̍a̍ū tīīnda᷄ŋndo̍ o̍ nyɛ̄ wāŋnda̍ ā chō ko̍ŋ di̍mīo̍o̍ wo̍ ni᷄ŋ te̍, fo̍ndōle̍, hūīyo̍ 
ko̍ni̍ nda̍ chō nya̍ ni̍. 

5Lā māŋga̍la̍ ka̍ālā nyāla̍ŋ ndu̍yɛ̍ mī lā pɛ̄ŋgi̍ sɔ̄ɔ̍ŋ wɔ̍ɔ̍ŋ nya̍ chō tōsāa̍ wo̍ŋ tōsāa̍, 
o̍ ko̍ŋ kɔ̍ɔ̍lī, mī lā wa̍ sa̍kpō nya̍ pi̍la̍ tɛ̄ɛ̄ŋ vēllāa̍ vēllē. 

6Wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, vīi̍ya̍a̍ cho̍ nya̍ tɛ̄ɛ̄ŋ nda̍ ni̍, o̍ ko̍ŋ kɔ̍ɔ̍lī, a̍ 
wāŋ lāāndūāā pīāāndūāā ndāa̍ ā vī wa̍, lā pɛ̄ŋgi̍ nda̍ nyɛ̄ pālāa̍ tūsīo̍o̍ chōo̍, ndu̍yɛ̍ 

o̍ ko̍ŋ kɔ̍ɔ̍lī, mī lā pɛ̄ŋgi̍ wa̍nāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍ dīūwo̍ o̍ lɛ̄ŋnde̍ŋ nde᷅ŋ 
ni᷄ŋ. O̍ ko̍ŋ kɔ̍ɔ̍lī, nyɛ̄ o̍ nyɛ̄ nya̍ sōōlūū māā mɛ̄lɛ̄ka̍a̍ nyā, mu̍ŋ yɔ̍nūŋ māā nyɛ᷄m 
cho̍ mu᷅ŋ ŋ̄ nɔ̍ tɔ̍nɔ̄ o̍ tɔ̄nɔ̄ le̍ mɛ̄ɛ̍ le̍ nya̍ nyɛ̄ pālāa̍ chūūwo̍ wo̍ŋ ni̍, mu̍ŋ kpo̍u̍ mī 
lā pɛ̄ŋgi̍ mu̍ŋ sōōlūūwo̍. 

7Tē lā chɛ᷄l pɛ̍ mī lā māŋga̍la̍ŋ, I̍ cho̍ tōsā mī lā hīōū lāchī a̍ cha᷄lle̍ o̍ lɛ̄ŋnde̍ŋ nde᷅ŋ 
ni᷄ŋ, lē I̍ ke̍ le᷅ŋ sīndɛ̄ fi̍nyāā nyāā ma̍māa̍ le̍ fɛ̍ɛ̍ŋ a̍ fɛ̍ɛ̍ŋ nde̍ŋ. 

8“Wāŋnda̍ Chu̍dā, nyɛ̄ o̍ nyɛ̍ cho̍ dīmi᷄ŋndo̍, ndu̍yɛ̍ mi̍ lā dūāū tīīnda᷄ŋ nyāa̍ o̍ ndu̍ 
ni̍ŋ, hūīnɔ᷄ŋndo̍ ko̍ni̍ nya̍ chō ni̍, ŋ̄ cho̍ sɔ̍ɔ̍ŋ yɔ̍nu̍ŋ te̍. 

9Lā chō vīīle̍ŋ yɔ̄ŋndo̍, ndu̍yɛ̍ o̍ ko̍ŋ kɔ̍ɔ̍lī, mī lā dīū wa᷅ŋndā chīe̍e̍ya̍, mī lā sūūndā 
a̍ wānāā nya̍ cho̍ o̍ nɔ̄ ni̍ŋ nya̍ nda̍ā le̍ wa̍, ndu̍yɛ̍ mī lā mēnāŋ o̍ chōōla̍ŋ chōo̍, o̍ 
ko̍ŋ kɔ̍ɔ̍lī, mī lā lūām nyɛ᷅m chu᷅ŋ kɛ̄ndɔ̍ŋ o̍ mɛ̄lɛ̄ka̍ Bāāl lo̍, ndu̍yɛ̍ mī lā sōōlūū 
nyɛ᷅m nya̍ a̍a̍ si̍nā bɛ̍ɛ̍ pa̍a̍ndū le̍ wo̍ŋ māā mɛ̄lɛ̄ka̍a̍ nyā. 

10Sɔ̄ɔ̍ŋ mu᷅ŋ kpo̍u̍ mu̍ŋ ya̍ Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍ ni̍. Kɛ̍ mi̍ lā wā mu᷅ŋ kpo̍u̍ 
to̍sāa̍ o̍ ko̍ŋ kɔ̍ɔ̍lī, mī lā hūŋ ya̍ si᷄mnda᷄ŋ lāchī o̍ chīɛ̄īyo̍ ho̍ō ni᷄ŋ, chīɛ̄ī ya̍ Mɛ̍lɛ̄ka̍ 
pīla̍ hɛ̍li̍ ho̍ō mi̍ si̍i̍ŋgūū ndu̍ māā chīɛ̄ī nī wo̍, mī lā dīmi̍ āā, ‘Mbɔ̄ nyɛ̄ o̍ nyɛ̄ ō 
yɔ̍nūŋ na̍a̍ na̍nu᷄ŋ te̍.’ 

11Wāŋnda̍ Chu̍dā, bāā lā yēēma̍ mī lā sīīŋgu̍u̍ chīɛ̄īyo̍ ho̍ō, ō ya̍ pi̍la̍ I̍ hɛ̍li̍ ho̍ō mi̍ 
si̍i̍ŋgūū ndu̍ chīɛ̄ī nī wo̍ fo̍ndāŋ vīīya̍ ā vīāŋnūŋ ndo̍? Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ 
chō tōsāa̍, I̍ cho̍ chɔ̄ɔ̍ kpo̍u̍. 

12Kɛ̍ ndu̍yɛ̍ lā kɔ̍ wɔ̍ Si̍lɔ̄ɔ̄ chi̍e̍e̍, mī lā kɔ̍ mɛ̍ɛ̍ŋnda᷄ŋ fo̍ndā ya̍ i̍i̍ hɛ̍lī ko̍ŋ le̍ ya̍ 
sōōlūūwo̍ lo̍ŋ ndo̍. Le̍ yɔ̄ŋ wɔ̄ɔ̍ŋ wānāā nīa̍a̍ I̍sɔ̄lūɛ̄ī a̍ to̍sa̍ wo̍, lā kɔ̍ mī lā kɔ̍ chɔ᷅ 
nyɛ̄ ya̍ I̍ to̍sa̍ a̍ fo̍ndāŋ kōŋ ndo̍. 

13Bōōndi̍i̍ nya̍ wa̍ sɔ̄ɔ̍ŋ mu᷅ŋ kpo̍u̍ to̍sāa̍ ve̍, mi̍ si̍lā nya̍ le̍ te̍le̍ŋnda̍ fa̍ŋgā fa̍ŋgā, 
kɛ̍ lā chɛ᷄l mī lā ya᷄ŋ ya̍ lānī le̍. Ya̍ i̍i̍ so̍o̍ bɛ̍ɛ̍ nāa̍ nya̍, nya̍ a̍a̍ ye᷅ŋ ya̍ lānī le̍. 

14Le̍ he̍ī, nyɛ̄ ya̍ I̍ to̍sa̍ a̍ fo̍ndā nī so̍o̍lāa̍ Si̍lɔ̄ɔ̄ chi̍e̍e̍ wo̍, mɛ̄ɛ̍ mī to̍sa̍ ndu̍ a̍ chīɛ̄īyo̍ 
ho̍ō, chīɛ̍i̍ cho̍ ho̍ō le̍ ya̍ mi̍ lā tīīnda᷄ŋ ndu̍ le̍ nya̍ māndāa̍ wo̍. Nyɛ̍ yɔ̍nu̍ŋ a̍ fo̍ndā 
nī so̍o̍la̍a̍ Si̍lɔ̄ɔ̄ wo̍, mɛ̄ɛ̍ mbō yɔ̄nu̍ŋ a̍ fo̍ndāa̍ ho̍ō, ndu̍ yɔ̍nūŋ māā fo̍ndā ya̍ I̍ hɛ̍li̍ 
ho̍ō mi̍ ke᷅ nya̍ ndu̍ nya̍ fi̍nyāā nyāā ma̍māa̍ wo̍ ni̍. 

15I̍ cho̍ tōsā mā hu᷄ŋ kɔ̍ndū nya̍ kpo̍u̍ mā kūɛ̄ a̍ nya̍ o̍ chɛ̄le̍ŋ ni᷄ŋ, le̍ mī to̍sa̍ mī lā 
fāŋa̍ŋ ya̍ o̍ hɔ̄l, mɛ̄ɛ̍ ya̍ I̍ to̍sa̍ a̍ wānāya᷅ŋ nya̍ŋ wāŋnda̍ I̍sɔ̄lūɛ̄ī yɛ̍. Ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ so̍ō ni̍.” 

A̍ mɛɛ̄ ̍wāŋnda̍ Chu̍dā a̍ sōli ̍Mɛl̄ɛk̄a̍ dīōm yɛ ̍
16Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Le̍la̍ŋ Chɛ̄lūīma̍yā, nyu̍nā 
ya̍ dīōm le̍ wāŋnda̍ ha̍ā le̍. Bi̍ī īmɔ̍nɛ̍ le̍ nda̍ mā cha̍ŋ nāa̍ ya̍ chu̍a̍ le̍ nda̍ le̍. Nyɔ̍ɔ̍lū 
ya̍ le̍ nda̍ le̍, fo̍ndōle̍ so̍o̍ bɛ̍ɛ̍ nāa̍ ya̍ chu̍a̍ I̍ ye᷅ŋ nu̍m lānī le̍. 

17Nūm pi̍la̍ bɛ̍ɛ̍ ā chō chɔ̄ɔ̍ nyɛ̄ wāŋnda̍ ha̍ā ā chō tōsāa̍ o̍ chi̍o̍o̍ŋ Chu̍dā a̍ o̍ bɛ̍ɛ̄la̍ŋ 
Chūlu̍sɛ̄lɛ̄m kpo̍u̍ wo̍. 

18Tē ā wa̍ bēe̍dīi̍yo̍ bɛ̄ɛ̄ndīa̍a̍ le̍ ndu̍ sa̍lāa̍ sōlīo̍o̍ o̍ mɛ̄lɛ̄ka̍ ndā la̍a̍ndōo̍ lo̍ pɛ̍, ō 
nda̍ vēēlū āā Māsāa̍ chōo̍ cho̍o̍ wo̍, wānā pɔ̍nɔ̍ ni̍, wānā la̍nɔ̍ ni̍ chūāāmbɔ̄ ni̍ nda̍ 
kpo̍u̍ a̍ to̍o̍sīāā bēe̍dīi̍yo̍ ho̍ō ni̍. Tē chūāāmbūa̍a̍ nda̍ tīŋgū yɔ̄mnde̍ pɛ̍, wāŋ 
pīāāndūa̍a̍ nda̍ kīīsu̍u̍ yīŋnde̍ŋ, o̍ ko̍ŋ kɔ̍ɔ̍lī wāŋ lāāndūa̍a̍ nda̍ tōōsi̍a̍a̍ bēe̍dīi̍yo̍. 
Ndu̍yɛ̍ o̍ ko̍ŋ kɔ̍ɔ̍lī, mā kūā mu̍ɛ̍īya̍ŋ tālāa̍ o̍ nyɛ̄m chēle̍ŋ nda̍ sōōlūū māā mɛ̄lɛ̄ka̍a̍ 
ndā wo̍ŋ lo̍, le̍ hāli̍ kpe̍ŋ mā tōsa̍ mī ya̍ Mɛ̍lɛ̄ka̍ tāmbū kɔ̄l. 

19Kɛ̍ ndu̍yɛ̍ yīya᷄ŋ ndāa̍ cho̍ ni̍ māā ya̍ nda̍ chō kɔ̄llo̍ tɛ̄ɛ̄mbūūwo̍ ni̍? Ō cho̍ ya̍ le̍ 
nda̍ chō kɔ̄l tɛ̄ɛ̄mbūū le̍, nda̍ pi̍la̍ cho̍ dɛ̍nɛ̍ pa̍lāa̍ vēēlɔ᷄ŋndo̍ o̍ lēbōllo̍, ni̍ ndu̍yɛ̍ mī 
si̍ɔ̍mbu̍la̍ bɛ̄ndūla̍ŋ lā hu᷄ŋ bi̍ī nda̍. 

20Le̍la̍ŋ ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ wo̍ cho̍ ho̍ō ni̍. I̍ 
cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā a̍ fo̍ndāa̍ ho̍ō. Wāna̍ chi̍e̍e̍ ni̍, chɔ̄lū ni̍, nda̍ 
kpo̍u̍ I̍ cho̍ nda̍ hūnɔ̄ɔ̄ dɛ̍nɛ̍ pa̍lāa̍ tūsī chōo̍, ndu̍yɛ̍ o̍ ko̍ŋ kɔ̍ɔ̍lī, mī tɛ̍ɛ̍mbu̍u̍ 
kpe̍le̍la̍ īyɔ̄mnda̍ŋ a̍ tɔ̄lɔ̄ɔ̄la̍ŋ o̍ chīɔ̍ɔ̍ŋ ni᷄ŋ kpo̍u̍. Tu̍mbe̍ ya̍ I̍ du̍a̍u̍nūŋ ni̍ŋ a̍ fo̍ndāa̍ 
ho̍ō wo̍ ō nɔ᷅ ni̍ŋ la̍mɛ̍ɛ̍lu̍ le̍.” 

21Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō hīāū lāchī a̍ 
sūɛ̍i̍, mbo̍ dīmī āā, “Wāŋnda̍ Chu̍dā, lā hīo̍u̍ la̍chi̍ a̍ sa̍lālā nyāla̍ŋ sōlīo̍o̍, kɛ̍ I̍ ye̍e̍ma̍ 
sa̍lā o̍ sa̍lā nya̍ le̍. Sa̍lālā nyāla̍ lūāmāāla̍ŋ bɛ̍ɛ̍ lā sōli̍ mī nya̍ pi̍la̍ dīā vīsīŋ mu᷅ŋ. 

22Bōōndi̍i̍ ya̍ I̍ so̍li̍ fi̍nyāā nyāā ma̍māa̍ o̍ chɛ̄le̍ŋ ni̍ŋ I̍chi̍pī ve̍, I̍ di̍mu̍l nda̍ le̍ sa̍lā 
o̍ sa̍lā sōlī nāa̍ ya̍ chu̍a̍ le̍, sa̍lā lūāmāā ni̍, sa̍lā yɔ̄ŋāā ni̍.” 

23Nyɛ̄ ya̍ I̍ di̍mu̍l nda̍ le̍ tōsāa̍ wo̍ wa̍ ho̍ō ni̍, mi̍ di̍mūl nda̍ a̍a̍, “Lā tūsi̍ŋ o̍ dīōm 
nūu̍ bɛ̄ŋgu̍, ko̍ŋ to̍sā ni̍ mī wa̍ Mɛ̄lɛ̄ka̍ nyā, ndu̍yɛ̍ mī nya̍ bɛ̍ɛ̍ wa̍ wānāā nī. Nyɛ̄ o̍ 
nyɛ̄ ya̍ I̍ di̍mu̍l nya̍ le̍ tōsāa̍, lā hīo̍u̍ la̍chi̍ a̍ ndu̍ tōsāa̍, ko̍ŋ to̍sā ni̍ mī nyɛ̄ o̍ nyɛ̄ wa̍ 
ō kɛ̄ndɛ̄ a̍ nya̍.” 

24“Kɛ̍ fi̍nyāā nyāā ma̍māa̍ ā chɛ᷄l mā tūsi̍ŋ o̍ dīōm nūu̍ bɛ̄ŋgu̍ le̍, kɛ̄lɛ̄ŋgāā ni᷅ŋ te̍ 
mā ya᷄ŋ ya̍ bɛ̍ɛ̍ la̍ni̍. Yīya᷄ŋ bōllē kāla̍ wa̍ o̍ kɔ̄ltā ndāla̍ yɔ̄ŋ wɔ̄ɔ̍ŋnda̍ŋ ni᷄ŋ ndo̍ ndu̍ 
ko̍ni̍ nda̍ tōl kɔ̄ɔ̄lī ni̍. Sɔ̄ɔ̍ŋ kɛ̍ndɛ̄ŋ nda̍ a̍a̍ nɔ̍ mī nda̍ a̍a̍ hi̍o̍ū lāchī a̍ tōsāa̍ wo̍ŋ 
kpo̍u̍, ma̍ pūɛ̍ɛ̍ŋ a̍ mu̍ŋ, ma̍ mīīŋgū sɔ̄ɔ̍ŋ wɔ̍ɔ̍ŋ nda̍ a̍a̍ to̍sā pa̍a̍ndū wo̍ŋ tōsāa̍. 

25Chɔ̍ŋ a̍ te̍le̍ŋ fi̍nyāā nyāā ma̍māa̍ ā fūla̍ o̍ chɛ̄le̍ŋ ni̍ŋ I̍chi̍pī wo̍ mbo̍ bīya᷅ŋ a̍ pāa̍le̍ 
hāūle̍ŋ nde̍ŋ, le̍ te̍le̍ŋ o̍ te̍le̍ŋ I̍ cho̍ bu̍ɛ̍i̍yāā nīa̍a̍ vīōmɔ̄ɔ̍ a̍ yōōŋgūla̍ŋ nāa̍ nya̍ 
wāŋnda̍ I̍sɔ̄lūɛ̄ī chu̍a̍, nda̍ yɔ̍nūŋ māā wānāa̍ su̍a̍ā le̍ ya̍ Mɛ̍lɛ̄ka̍ wa̍ ni̍. 

26Kɛ̍ nya̍ ni̍, fi̍nyāā nyāā ma̍māa̍ ni̍, lā chɛ᷄l mī lā tūēī ya̍ dīōm te̍, kɛ̄lɛ̄ŋgāā ni᷅ŋ te̍ 
mī lā ya᷄ŋ ya̍ bɛ̍ɛ̍ ni᷅la̍ŋ. Mi̍ lā lō o̍ ko̍ŋ, mi̍ lā hīāū lāchī a̍ bōllē kālāle̍ŋ tōsāa̍ a̍ ya̍. 
Ndu̍yɛ̍ yɔ̄ŋ wɔ̄ɔ̍ŋ nya̍ nya̍ tōsa̍ wo̍ bɛ̍ɛ̍ hi̍o̍ū a̍ ō fi̍nyāā nyāā ma̍māa̍ ā tōsa̍ wo̍.” 

27Mi̍ Mɛ̄lɛ̄ka̍ lō o̍ ko̍ŋ mbo̍ dīmūl la̍ āā, “Le̍la̍ŋ mī di̍mu̍l nu̍m Chɛ̄lūīma̍yā, di̍mu̍l 
bɛ̍ɛ̍ wa᷅ŋnda̍ ha̍ā yōōŋgū ya̍ I̍ cho̍ nu̍m ho̍ō dɔ̄wɔ̄ɔ̍ o̍ sōndō le̍ nda̍ wo̍, ā cho̍ nu̍m 
lānī yāŋɔ̄ɔ̄ le̍. Yo̍nda̍ bɛ̍ɛ̍ nāa̍ nda̍ chūa̍ kpe̍le̍ŋ ā cho̍ nu̍m dīōm tūēīyɔ̄ɔ̄ le̍.” 

28Le̍la̍ŋ di̍mu̍l nda̍ āā, “Nya̍ wāŋnda̍ lɛ̄ŋnde̍ŋ nde᷅ŋ, nya̍ so̍li̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nyāa̍ dīōm ni̍ mi̍ lā kɛ̄ɛ̄ le̍ sīlā ndɔ̄ɔ̍ chūa̍a̍. O̍ lɛ̄ŋnde̍ŋ nde᷅ŋ ni᷄ŋ ki̍nɛ̍i̍, wāna̍ 



1599 

 

 
Kisi Bible Quick 

© 2013 Bible Society in Liberia. 
 

 
 

 

tōnya̍a̍ ō pīlɛ̍ bɛ̍ɛ̍ wānā se̍e̍lūŋ ndɛ̍ ndu̍ nya̍ tɛ̄ɛ̄ŋ te̍. Tōnya̍ kālāa̍ bɛ̍ɛ̍ wānā tu̍i̍ī lɛ̍ 
ndu̍ nya̍ o̍ lāsōndō le̍.” 

Mɛl̄ɛk̄a̍ sōō a̍ sɔɔ̄ŋ̍ wɔɔ̍ŋ̍ yɔn̍u̍ŋ o̍ lɛŋ̄ndē dɛŋ̍gbɛl̍e̍ŋ Hin̍ɔm̄ ndo̍ŋ o̍kɔɔ̄ ̄
29Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ Chūlu̍sɛ̄lɛ̄m, lā cha᷄ŋ cha̍ŋ īmɔ̍nɔ̍ɔ̍. Lā sēndi̍ 
yu̍ŋgu̍lta̍ŋ le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍. Lā he᷄l o̍ pēmbo᷄ŋ chōo̍ mī lā kɔ̍ so̍lī 
chōndu̍ŋ bīīsi̍o̍o̍ŋ, fo̍ndōle̍ ya̍ Mɛ̍lɛ̄ka̍ Ya̍a̍wɛ̄ɛ̄ I̍ dɔ̍u̍nu̍ŋ tu̍mbe̍ a̍ nya̍ yu̍ŋgo̍o̍ ho̍ō 
ō kālā ka̍lā, mi̍ kɛ̍ɛ̄ nya̍, ndu̍yɛ̍ mi̍ ma᷅l nya̍ o̍ bā nyāa̍ chōo̍. 

30Wāŋnda̍ Chu̍dā, ya̍ o̍ hɔ̄l kpe̍e̍kpe̍i̍ nda̍ hu᷄ŋ to̍sā ni᷅ŋ yɔ̄ŋ wɔ̄ɔ̍ŋndo̍ ni̍. Nyɛ̄m nda̍ 
sōōlūū māā mɛ̄lɛ̄ka̍a̍ ndā, mi̍ ya̍ Mɛ̍lɛ̄ka̍ tūl mu̍ŋ yɛ̄le̍ŋ tūl bɛ̄ndōo̍ wo̍ŋ, ō cho̍ lɛ̍ le̍ 
ya̍ kīɔ̍ɔ̍ le̍, kɛ̍ ma̍ chūā mu̍ŋ ma̍ hu᷄ŋ kɛ̍sī mu̍ŋ kpe̍e̍kpe̍i̍ o̍ chīɛ̍i̍ cho̍ le̍ ya̍ Mɛ̍lɛ̄ka̍ 
wo̍ ni᷄ŋ, o̍ ko̍ŋ, ma̍ tōsā mi̍ chīɛ̄ī nūu̍ ō sīmnu᷄ŋ fo̍ndāŋ nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l. 

31“O̍ ko̍ŋ kɔ̍ɔ̍lī, ma̍ kɔ̍ ta̍ŋgūl fo̍ndāŋ lāsōōlu̍u̍ nda̍ vēēlū āā To̍fɛ̍tī wo̍, o̍ lɛ̄ŋndē 
dɛ̍ŋgbɛ̍le̍ŋ Hi̍nɔ̄m, mā kūā chu̍a̍u̍wāā ndāā la̍a̍ndūa̍a̍ a̍ chūāū ndāā wa̍ŋ 
pīāāndūa̍a̍ lōmɔ̄ɔ̍ lo̍ŋ māā lāsa̍lā o̍ dīōlā nīla̍ ni᷄ŋ. Ndu̍yɛ̍ ō cho̍ bɛ̍ɛ̍ ya̍ le̍ ve᷅m nda̍ 
sūɛ̍i̍ wɔ̍ɔ̍ŋīī bɛ̄ndīī wāā le̍nde̍ to̍sā le̍. Ō cho̍ bɛ̍ɛ̍ su̍ɛ̍i̍ ya̍ Mɛ̍lɛ̄ka̍ de᷄l bɛ̍ɛ̍ kɔ᷅l le̍ tōsā 
le̍. 

32Kɛ̍ ndu̍yɛ̍ mī di̍mu̍l nya̍ wāŋnda̍ Chu̍dā, te̍le̍ŋ cho̍ fūūlūū wāŋnda̍ ve̍e̍lū lɛ̍ ni̍ŋ 
fo̍ndāŋ lāsōōlu̍u̍ ko̍ŋ āā To̍fɛ̍tī le̍, kɛ̄lɛ̄ŋgāā le̍ mā vēēlu̍ fo̍ndāŋ o̍ cho̍ ko̍ŋ ndo̍ āā 
lɛ̄ŋndē dɛ̍ŋgbɛ̍le̍ŋ Hi̍nɔ̄m. Kɛ̍ ā vēēlū ni̍ŋ fo̍ndāŋ kōŋ kpo̍u̍ āā lɛ̄ŋndē dɛ̍ŋgbɛ̍le̍ 
nda̍ dīu̍ wāŋndā dīū bɛ̄ndōo̍ wo̍, fo̍ndōle̍ te̍le̍ŋ fu̍u̍lūū ni̍ŋ ā chɔ̄ ni̍ŋ wa᷅ŋndā 
chīe̍e̍ya̍ lo̍ŋ ha̍a̍a̍, fo̍ndā o̍ fo̍ndā ō ve᷅m lɛ̍ ni̍ŋ le̍ nda̍ chɔ̄ le̍. 

33Yōūwa̍ a̍ vīsīāā yōndūa̍a̍ nda̍ wa᷅ ni̍ŋ di̍a̍llūŋ wāŋndā chīe̍e̍ya̍ dīo̍o̍ ni̍, ndu̍yɛ̍ 
wāŋndo̍ ō pīlɛ̍ bɛ̍ɛ̍ ō lo᷅ ni̍ŋ yo̍o̍mū o̍ tu̍a̍ū ni̍ŋ nda̍ le̍. 

34Lɛ̄ŋndē Chu̍dāle̍ŋ lē chō hūnɔ̄ɔ̄ pīɔ̄l mī lē lo̍ pɔ̄m. Chōndu̍ŋ nya̍a̍le̍ŋ wāŋnda̍ sōlī 
o̍ nɔ̄la̍ kɛ̍sīāāla̍ŋ chōo̍ o̍ bɛ̍ɛ̄la̍ŋ Chūlu̍sɛ̄lɛ̄m, a̍ o̍ chi̍o̍o̍ŋ Chu̍dā kpo̍u̍ wo̍ŋ te̍le̍ŋ cho̍ 
fūūlūū wānā tu̍i̍ī lɛ̍ ni̍ŋ mu̍ŋ te̍. Kɔ̄l kɛ̄ndɛ̄ o̍ kɔ̄l kɛ̄ndɛ̄ wāŋnda̍ tōsā, ko̍ŋ kpo̍u̍ ō 
chō hūnɔ̄ɔ̄ chūwɔ̄ɔ̄.” 

Chɛ̄lūīma̍yā 8 

1A̍ te̍le̍ŋ ko̍ŋ, māsāā bɛ̍ndūa̍a̍ ke̍e̍ku̍ Chu̍dā wa̍ ki̍nɛ̍i̍, a̍ wāŋ bɛ̄ndūa̍a̍ wa̍ nda̍ wa̍llo̍ 
o̍ bā bɛ̄ŋgu̍ wa̍, o̍ ko̍ŋ kɔ̍ɔ̍lī, a̍ wānāā ndāā so̍līāā lāsa̍lāa̍, a̍ wānāā nda̍ a̍a̍ di̍mī sɔ̍ɔ̍ŋ 
wa̍ā lāchīo̍ŋ nda̍, ndu̍yɛ̍ a̍ wānāā tūa̍a̍ kpo̍u̍ Chūlu̍sɛ̄lɛ̄m, ā chō hūnɔ̄ɔ̄ sɛ̄īla̍ ndāla̍ŋ 
kūūmbūū mā sōōlu̍u̍ pāālā nda̍la̍ŋ kpo̍u̍. 

2Pāālā ndāla̍ŋ lā wā ni̍ŋ la̍ sɛ̍ŋīa̍ŋ lɛ᷅ŋ, mī lā wa̍ lā mālāā nyɛ̄m nda̍ a̍a̍ so̍o̍lūū māā 
mɛ̄lɛ̄ka̍a̍ ndā wo̍ŋ lāchī, ŋ̍ cho̍ o̍ ha̍la̍a̍ ni᷄ŋ ndo̍ŋ, mu̍ŋ yɔ̍nūŋ māā pāa̍le̍ŋ a̍ pāŋge̍i̍ 
a̍ lōo̍ŋ ni̍. Nyɔ̄ɔ̍ mu᷅ŋ nda̍ a̍a̍ ka̍a̍la̍ ni̍ māā mɛ̄lɛ̄ka̍a̍ nda̍ mā sāāŋgīāl mu̍ŋ, ndu̍yɛ̍ 
mā nyūnā mu̍ŋ dīōm le̍ nyɛ̄ nda̍ hāū ba᷅ wo̍, o̍ ko̍ŋ kɔ̍ɔ̍lī mā sōōlūū mu̍ŋ. Kɛ̍ ndu̍yɛ̍ 
nyɛ̄m mu᷅ŋ lāchī pāālā ndāla̍ŋ lā chō hūnɔ̄ɔ̄ wā lā sɛ̄ŋīa̍ŋ ni̍, wānā o̍ wānā chɔ̍ɔ̍vīāā 
ni̍ŋ nda̍ŋ mbō chɔ᷅ la̍ŋ te̍, mī lā wa̍ lā mālāā lo̍ŋ māā lāpōō. 

3Tē I̍ hu̍ŋ tu̍sī lɛ̄ŋndē dɛ̍nɛ̍ wɔ̍ɔ̍ŋnde̍ŋ nde᷅ŋ nyɛ̄ pālāa̍ chōo̍ pɛ̍, wānā tūa̍a̍ lo᷅ ni̍ŋ 
bɛ̍ɛ̍ yo̍o̍mū o̍ lɛ̄ŋnde̍ŋ nde᷅ŋ ni᷄ŋ mī to̍sa̍ mā sɛ̄ŋi̍ŋ a̍ nda̍ o̍ lɛ̄ŋīī che̍le̍ŋnde̍ ni᷄ŋ nda̍, 
nyɛ̄ pālāa̍ wa̍ ni̍ŋ nda̍ cho̍o̍ ha̍a̍a̍, pīɔ̍mndo̍ nda̍ hīāū ni̍ŋ ye̍e̍mā. Ya̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ya̍ so̍ō ni̍. 

Yɔŋ̄ wɔɔ̄ŋ̍ wāŋnda̍ Chu̍dā a̍ to̍sa̍ wo̍, ndu̍yɛ ̍a̍ dɛn̍ɛ ̍pālāa̍ Mɛl̄ɛk̄a̍ dīmi ̍le̍ nda̍ tūsīo̍o̍ chōo̍ wo̍ 
4Mi̍ Mɛ̄lɛ̄ka̍ lō o̍ ko̍ŋ mbo̍ di̍mūl la̍ āā, “Chɛ̄lūīma̍yā, di̍mu̍l wa̍nāā nīa̍a̍ ha̍ā māā 
nyɛ̄ Mɛ̍lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ māā, vɛ̄ɛ̄ tē wāŋndo̍ ō lo̍ kɔ̄la̍ŋ 
pɛ̍ mbō bo᷄ŋ mbō de᷄l, ō cho̍ chɔ̍nɔ᷄ŋndo̍ le̍ o̍ cha᷅ŋ te̍, lo̍ŋ o̍ lo᷅ i̍hi̍ni̍ ni̍? Tē wāŋndo̍ 
ō wa̍ kɔ̄la̍ŋ īnɛ̍ pɛ̍ mbō pɔ̄u̍ nɛ̍īyo̍, ō cho̍ mi̍i̍ŋgōo̍ le̍ o̍ mi̍i̍ŋgū a̍ mākɔ̄ɔ̄ mbō kɔ̍ kɔ᷅ 
o̍ nɛ̄ī kpe̍e̍kpe̍i̍yo̍ le̍? Mīīŋgōo̍ o̍ mi̍i̍ŋgū a̍ ma̍kɔ̄ɔ̄ ni̍. 

5Kɛ̍ vɛ᷅ mi̍ nya̍ wānāā nīa̍a̍ lā kɛ̄ɛ̄ ya̍ I̍ so̍o̍ bɛ̍ɛ̍ nāa̍ nya̍ chūā lā mi̍i̍ŋgū ya̍ o̍ ībūŋ te̍? 
Nyɛ̄m fo̍ndō fo̍ndo̍ŋ hu̍ī wa̍nā wo̍ŋ, mi̍ lā lō o̍ ko̍ŋ mi̍ lā hīāū lāchī a̍ tīīnda᷄ŋ nyāa̍ 
dɔ̄wɔ̄ɔ̍ o̍ mu̍ŋ ni̍ŋ māā mɛ̄lɛ̄ka̍a̍ nya̍, lā chɛ᷅l mī lā mīīŋgu̍ ya̍ o̍ ībūŋ te̍. 

6I̍ cho̍ nya̍ nīla̍ŋ yāŋɔ̄ɔ̍, kɛ̍ I̍ cho̍ tu̍e̍i̍yɔ̄ɔ̄ mī wānā o̍ wānā o̍ sɔ̍lɔ̍la̍ŋ tɛ̍ɛ̍mbūū ndɔ̄ɔ̍ 
le̍. Le̍ wāna̍ hu᷅ŋ bɛ̍ɛ̍ nu̍a̍ā o̍ ndu̍ pi̍la̍ ni̍ŋ mī sīōōŋnde̍ bīī ndu̍, mbō chɔ̄ɔ̄mu̍u̍ yɔ̄ŋ 
ndɔ̄ wɔ̍ɔ̍ŋndo̍ wo̍, wānā ko̍ŋ ō cho̍ nya̍ tɛ̄ɛ̄ŋ te̍. Nya̍ kpo̍u̍ mi̍ wānā o̍ wānā o̍ wa᷅ 
kɔ᷄ŋnda̍ŋ o̍ nɛ̄i̍ ndɔ̍ o̍ ye̍e̍ma̍ wo̍ chōo̍ mɛ̄ɛ̍ pūa̍a̍ o̍ su̍a̍ā chɔ̄ūwa̍ chōo̍ a̍ sɛ̍ŋīŋ nu̍a̍ā 
o̍ chɔ̄ūwo̍ mī wānā o̍ wānā o̍ chu̍a̍ nɛ̄īyo̍ o̍ ndɔ̍ɔ̍ yɛ̍. 

7Yōūwāa̍ ba̍lū bɛ̍ɛ̍ ha̍ā a̍ te̍le̍ŋnda̍ŋ o̍ wɔ̄sīo̍o̍ ni᷄ŋ nda̍ kpo̍u̍, ā sīnā te̍le̍ŋnda̍ nda̍ 
nɔ̄ mā fāŋa̍ŋ o̍ fo̍ndāŋndā ndāla̍ŋ mā kūɛ̄ o̍ fo̍ndāŋndā chēle̍ŋ nda̍ŋ, ndu̍yɛ̍ ā sīnā 
vɛ̍lɛ̄ te̍le̍ŋnda̍ nda̍ nɔ̄ mā mīīŋgu̍ o̍ fo̍ndāŋndā ndāla̍ŋ nda̍ŋ. Kɛ̍ nya̍ wānāā nīa̍a̍ 
I̍sɔ̄lūɛ̄ī nya̍ Ī cho̍ le̍nde̍ a̍ nya̍ le̍. Sāwāla̍ ya̍ Mɛ̍lɛ̄ka̍ Ya̍a̍wɛ̄ɛ̄ I̍ ke̍ nya̍ la̍ŋ lā chɛ᷄l mī 
lā sīna̍ nyɛ̄ sāwāla̍ la̍ŋ lā dīmu̍l nya̍ le̍ to̍sāa̍ wo̍ le̍. 

8Lā chɛ᷄ŋ pɛ̍ lā dīmi̍ āā, ‘ŋ̄ nɔ̄ kɔ̄l kālo̍o̍ ō bɔ̄ɔ̍. Sāwāla̍ Mɛ̄lɛ̄ka̍ Ya̍a̍wɛ̄ɛ̄ la̍ŋ kpo̍u̍ ō 
pīlɛ̍ bɛ̍ɛ̍ cho̍ mī ŋ̄ kɛ̄ɛ̍ ndu̍ sīnā le̍.’ Kɛ̍ wānāā nyāa̍ pɛ̍ɛ̍kū wa᷅ŋnda̍ sāwāla̍ nīla̍ŋ 
nda̍ ā bīī ma̍ mūlī sāwāla̍ nīla̍ŋ bāla̍ŋ mīŋgīo̍o̍ a̍ mākɔ̄ɔ̄. 

9Kɛ̍ ndu̍yɛ̍ te̍le̍ŋ cho̍ fūūlu̍u̍, mī si̍ɔ̍mbu̍la̍ŋ lā hu᷄ŋ bi̍ī wānāa̍ di̍mi̍ ka̍ŋ māā ā chō 
wānāā kɔ̄l kālu̍a̍a̍ bɛ̍ndū wa̍. Kɔ̄lta̍ŋ lā chō nda̍ hūnɔ̄ɔ̄ tāmbu̍ ndu̍yɛ̍ mā hu᷄ŋ bi̍ī 
nda̍ kpo̍u̍ mā kūɛ̄ a̍ nda̍ o̍ lɛ̄ŋīī chēle̍ŋnde̍ ni᷄ŋ. Tē wāŋnda̍ ha̍ā ā kɛ̄ɛ̍ dīōmndā ya̍ 
Mɛ̍lɛ̄ka̍ Ya̍a̍wɛ̄ɛ̄ I̍ di̍mu̍l nda̍ la̍ŋ pɛ̍, mɛ̄ɛ̍ ɔ̍ɔ̄ kɔ̄l kālu̍ nda̍ dīmi̍ ni᷅ŋ māā ā nɔ̄ wo̍? Ā 
nɔ̍ kɔ̍l kālu̍ o̍ kɔ̄l kālu̍ le̍. 

10Le̍ he̍ī, I̍ cho̍ tōsā mī lāāndāā ndāa̍ ā hu᷄ŋ si̍mnu᷄ŋ la̍a̍ndāā wāŋ pīāāndūāā 
chēle̍ŋ, ndu̍yɛ̍ mī to̍sa̍ mī ya̍a̍mɔ̍ɔ̍wa̍ ndāa̍ cho̍ nda̍ hūnɔ̄ɔ̄ yōmɔ̄ɔ̄ wa̍ ā hu᷄ŋ chu̍ā 
chīɔ̄ɔ̄ŋ nda᷄ŋ kpo̍u̍. Wānā o̍ wāna̍ cho̍ lɛ̄ŋnde̍ŋ nde᷅ŋ, nda̍ kpo̍u̍ ma̍ sīmnu᷄ŋ wa̍nāā 
dɛ̍nɛ̍ wɔ̍ɔ̍ŋāā bɛ̄ndū. Wānā su̍lāā ni̍, wānā ta̍mbɛ̍i̍ ni̍, nda̍ kpo̍u̍ hɔ̄lte̍ŋ lūɛ̄īyɔ̄ɔ̍ o̍ 
nyɛ̄m pi̍la̍ŋ mā dīā nyɛ᷅m pi̍la̍ŋ a̍ lāka̍fā. Wānāa̍ su̍a̍ā bɛ̍ɛ̍ le̍ ya̍ wa̍ a̍ wānāa̍ so̍lī 
sa̍lāla̍ŋ o̍ ya̍ lo̍ wa̍, nda̍ kpo̍u̍ nyɛ̄ pīlɛ̍ kōŋ ko̍ nda̍ chō chōo̍ ni̍. 

11Dɛ̍nɛ̍ pa̍lāā cho̍ wānāā nīa̍a̍ chōo̍ mbo̍ wā nda̍ fūūlūūwo̍ wo̍, ā chi᷄ ndu̍ bɛ̍ɛ̍ nyɛ᷅ 
o̍ nyɛ̄ le̍. Tē ā bīī pɛ̍ ā dīmu̍l wāŋndā chōōla̍ŋ āā, ‘Lā bu̍u̍la̍ŋ te̍, kɔ̄l nyūlōo̍ chō wā.’ 

12Kɛ̍ a̍ sɔ̄ɔ̍ŋ wɔ̍ɔ̍ŋ nda̍ chō mu᷅ŋ tōsāa̍ wo̍ŋ kpo̍u̍, mi̍ si̍ɔ̍mbu̍la̍ ka̍lāla̍ŋ lā wā nda̍? 
Lāsi̍ɔ̍mbu̍ o̍ lāsi̍ɔ̍mbu̍ la̍ cho̍ nda̍ bɛ̍ɛ̍ le̍. Hɔ̄lla̍ nda̍ ā vēsɛ̍i̍ sɛ̍ɛ̍ŋ. Le̍ he̍ī, tē te̍le̍ŋ ya̍ 
I̍ tu̍sī ni̍ŋ wa᷅ŋnda̍ o̍ lɛ̄ŋnde̍ŋ nde᷅ŋ ni᷄ŋ nyɛ᷅ pālāa̍ chōo̍ wo̍ ō fūūlu̍u̍ pɛ̍, nda̍ kpo̍u̍ ā 
chō hūnɔ̄ɔ̄ wā ā tɛ̄ɛ̄mbāā mɛ̄ɛ̍ wāŋnda̍ ā pīli̍a̍a̍ ā wā ni̍ŋ a̍ tɛ̍ɛ̍mbāā yɛ̍. Tē te̍le̍ŋ 
ko̍ŋ ō fūūlu̍u̍ pɛ̍, mɛ̄ɛ̄lu̍la̍ ndāla̍ŋ la̍ŋ la̍ wa᷅ ni̍ŋ la̍ŋ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō 
ni̍.” 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “I̍ cho̍ chīī a̍ wāŋnda̍ ha̍ā. 
Wāŋnda̍ ha̍ā ā chō ko̍ mɛ̄ɛ̍ wāŋndo̍ ō tūāl nu̍a̍ā yɔ̄m kīle̍pīi̍yo̍ ō ku᷅m te̍ yɛ̍. Mɛ̄ɛ̍ 
yɔ̄m fi̍kīi̍yo̍ ō wā nu̍a̍ā ō ku᷅m te̍, ndu̍yɛ̍ mī pēi̍ ndūɛ̍i̍ ī wa̍ ī vēsɛ̍i̍ yɛ̍, le̍nde̍ nda̍ chō 
ni̍. Le̍ he̍ī, mɛ̄ɛ̍ mī to̍sa̍ mī wāŋnda̍ o̍ lɛ̄ŋndē chēle̍ŋ ni̍ŋ a̍ hu̍ŋ po̍o̍ndā lɛ̄ŋndē ya̍ I̍ 
ke̍ nda̍ le᷅ŋ nde᷅ŋ, mā chūa̍ le̍ŋ māā nyɛ̄ ndā. Ya̍ Mɛ̍lɛ̄ka̍ Ya̍a̍wɛ̄ɛ̍ so̍ō ni̍.” 

14Tē te̍le̍ŋ ko̍ŋ ō fūūlu̍u̍ pɛ̍, wānāa̍ Mɛ̄lɛ̄ka̍a̍ ā wā ni̍ŋ di᷅mu̍la᷅ŋndo̍ āā, “ŋ̄ cha̍lnūŋ 
ndɛ̄ na̍nu᷄ŋ te̍. Ŋ̄ chūūŋgi̍āŋ nāa̍ pi᷅lɛ̍ mī ŋ̄ nyāānu̍ŋ o̍ chi̍e̍e̍ŋ nɔ̍ sāāsāla̍ŋ ndo̍ŋ. Tē 
lo̍ŋ na̍a̍ ŋ̄ wa̍ lākɔ̄ wu᷄ ni̍, ŋ̄ kɔ̍ wu᷅ lo̍ŋ. Ŋ̄ sīnā ni᷅ŋ māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ 
ō chīi̍ na̍a̍ yāmɛ̍i̍ kīlūl le̍ mī ŋ̄ sɔ̄la̍ pīɔ̍mndo̍. Ō ke̍ na̍a̍ nyɛ̄ wɔ̄ɔ̍ŋndo̍ le̍ mī ŋ̄ ko᷄l ndu̍ 
mī ŋ̄ vī, fo̍ndōle̍ le̍ yɔ̄ŋ wɔ̄ɔ̍ŋ na̍a̍ ŋ̄ tōsa̍ a̍ ndu̍ wo̍. 

15Ŋ̄ wa̍ yīya᷄ŋndo̍ māā ŋ̄ chō kɔ̄l nyūlōo̍ sɔ̄lā, kɛ̍ ŋ̄ sɔ̄la̍ kɔ᷅l nyūlū o̍ kɔ̄l nyūlū le̍. Mi̍ 
ŋ̄ wā yīya᷄ŋndo̍ māā te̍le̍ŋ ndu̍ o̍o̍ fu̍u̍lūū ni̍ŋ mī na̍a̍ ŋ̍ se̍ŋgū a̍ nāa̍ ho̍ō. Kɛ̍ sɔ̄ɔ̍ŋ 
lu̍e̍ī na̍a̍ sīōōŋīī bɛ̄ndūe̍i̍ yo̍ŋ mu̍ŋ ko̍ni̍ ŋ̍ wa̍ na̍a̍ kōmāllo̍ ni̍. 

16Ya̍a̍mɔ̍ɔ̍wa̍a̍ nāa̍ cho̍ na̍a̍ hūnɔ̄ɔ̍ dēlɔ̄ɔ̍ chōo̍ wa̍ ā fūūlu̍u̍ ni᷅ŋ Da᷅ŋ chi̍e̍e̍. Su̍a̍ā 
chɔ̄ūwāā nda̍ chō hūnɔ̄ɔ̍ lēcho̍ō wa̍ ā lo̍ lo̍ŋ mi̍ ŋ̄ wā nda̍ tūēīyɔ̄ɔ̍ hūnɔ̄ɔ̍ a̍ 
yōōmūla̍ŋ īfūū fūūve̍. Ā chō hūnɔ̄ɔ̍ a̍ bɔ̄ɔ̄lūūwo̍ kpe̍e̍kpe̍i̍. Wāŋnda̍ kpo̍u̍ sīōōŋīī 
bɛ̄ndūe̍i̍ bīī nda̍ ma̍ wā nyīīyāa̍ kpa᷅kpā a̍ nyɛ̄ su̍a̍a̍ ā chō tōsāa̍ wo̍. Ya̍a̍mɔ̍ɔ̍wa̍ hi̍ŋ 
le̍ mā de᷄l lɛ̄ŋndē nāāle̍ŋ chōo̍ mā tɛ̄ɛ̄mbu̍u̍ le̍ŋ kpo̍u̍ a̍ nyɛ̄ o̍ nyɛ̍ cho̍ lēni᷄ŋ. Chi̍e̍e̍ 
nāā bɛ̍ndōo̍ kpo̍u̍ ā chō ndu̍ hūnɔ̄ɔ̄ tɛ̄ɛ̄mbūū, ndu̍yɛ̍ mā dīu̍ wānā o̍ wāna̍ cho̍ 
lēni᷄ŋ.” 

17Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo̍ o̍ ko̍ŋ mbo̍ dīmī āā, “Wāŋnda̍ Chu̍dā, I̍ cho̍ nya̍ kɛ̄ūwāā 
wɔ̄ɔ̍ŋ wɔ̄ɔ̍ŋ nda̍ mālɔ̄ɔ̄ tɛ̄ɛ̄ŋ. Kɛ̄ūwāā wɔ̄ɔ̍ŋāa̍ nya̍ nɔ̍lā ni̍ŋ mī lā tōsa̍ nyɛ̄ o̍ nyɛ̄ a̍ 
nda̍ le̍ wa̍, nda̍ ya̍ I̍ cho̍ nya̍ mālɔ̄ɔ̄ tɛ̄ɛ̄ŋ ni̍, mā lɔ̄ɔ̄vi̍a̍a̍ nya̍ mā dīu̍ nya̍.” 

Mɔn̍ɛi̍ ̍bīī Chɛl̄ūīma̍yā le̍ wānāā ndūa̍a̍ 
18Mi̍ Chɛ̄lūīma̍yā o̍ di̍mī āā, “Mɔ̍nɛ̍i̍ cho̍ o̍ kɔ̄l nūu̍ ni᷄ŋ le̍ wānāā nīa̍a̍ ve̍ ī chō i̍ bɔ̄ɔ̍. 
Kɔ̄l nūu̍ ō tāmbu̍ ha̍a̍a̍, I̍ si̍nā mɛ̍ɛ̍ mɛ̍ɛ̍ ya̍ I̍ yɔ᷅ŋ te̍. 

19Wānāā nīa̍a̍ chō cha᷄ŋndo̍ kpe̍e̍kpe̍i̍. Bā o̍ bā ya̍ I̍ hi̍o̍u̍ o̍ lɛ̄ŋnde̍ŋ nde᷅ŋ ni᷄ŋ, I̍ cho̍ 
tūēīyɔ̄ɔ̍ wāŋnda̍ cha᷄ŋnda̍ŋ. Ā chō dīmīo̍o̍ māā, bāā mālɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍l 
ni᷅ŋ sa̍a̍yɔ̍ŋ nu̍a̍ā ni̍? Bāā māsā bɛ̍ndōo̍ le̍ Sa̍a̍yɔ̍ŋ o̍ cho̍ lɛ̍ Sa̍a̍yɔ̄ŋ te̍?” Kɛ̍ mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ māsa̍ ndā bɛ̍ndōo̍ wo̍ ō mūlī nda̍ dīōm āā, “Nya̍ pi̍la̍ to̍sa̍ ni̍, mi̍ ya̍ 
Mɛ̍lɛ̄ka̍ dūāūnu᷄ŋ tu̍mbe̍ a̍ nya̍, fo̍ndōle̍, le̍ mɛ̄ɛ̍ nya̍ kɛ̄ɛ̍ ya̍ mi̍ lā mūli᷄ŋ nyɛ᷅m nya̍ 
pi̍la̍ tōōsīāā wo̍ŋ, a̍ nyɛ̄m fo̍ndōŋ wāŋnda̍ o̍ lɛ̄ŋīī chēle̍ŋnde̍ ni᷄ŋ a̍ pi̍ɛ̍ī yo̍ŋ 
sōōlūūwo̍ māā Mɛ̄lɛ̄ka̍a̍ nyā yɛ̍.” 

20Wāŋnda̍ chō ŋɔ̄ɔ̄chīa̍ŋnda̍ŋ kpe̍e̍kpe̍i̍ a̍ nyɛ̄ pālāa̍ mā dīmī āā, “Wɔ̄ɔ̄le̍ŋ lē chūū, 
mi̍ sīālte̍ŋ lē hūŋ vɛ̄lɛ̄ mi̍ lē hīāū, 

ŋ̄ sɔ̄la̍ wa᷅na̍ pi̍ŋī na̍a̍ le̍.” 

21Dɛ̍nɛ̍ pa̍lāa̍ to᷅l wānāā nīa̍a̍ chōo̍ wo̍, ya̍ bɛ̍ɛ̍ dɛ̍nɛ̍ nī pa̍lāa̍ o̍ cho̍ ni̍. Le̍ he̍ī, mɔ̍nɛ̍i̍ 
bīī ya̍ le̍ wānāā nīa̍a̍, kɔ̄l nūu̍ ō tāmbu̍ ō bɔ̄ɔ̍. 

22Dɛ̍nɛ̍ pa̍lāa̍ to᷅l wānāā nīa̍a̍ chōo̍ wo̍, ō chō māchūāā mɛ̄ɛ̍ pāū ko̍lo̍ŋ bɛ̍ndōo̍ ō 
wā nu̍a̍ā wāŋndo̍ yɛ̍. O̍ lɛ̄ŋndē Ki̍li̍a̍a̍dīle̍ŋ ni᷄ŋ bɛ̍ɛ̍ I̍ la̍a̍la̍ŋ māā wānā cho̍ lo̍ŋ o̍ 
ma̍lā nda̍ pāūwo̍ ho̍ō chīɔ̄ū wo̍ le̍. Mɛ̄ɛ̍ wānā o̍ wānā cho̍ mbō nɔ̄la̍ nda̍ pāūwo̍ 
ho̍ō chīɔ̄ū le̍? 

Chɛ̄lūīma̍yā 9 

1A̍a̍a̍, mī bōllē nīle̍ŋ le̍e̍ wa̍ māā so̍o̍ŋ māmɛ̄ŋ, mī mɛ̍mɛ̍ma̍ fūla̍ ya̍ o̍ lāhɔ̄l la̍ŋ ma̍a̍ 
wa̍ pēē hi̍a̍u̍wāā, ya̍ i̍i̍ sa̍ŋgā ni̍ŋ a̍ cha᷄ŋndo̍ le̍. Īdīi̍ ni̍, īchɔ̄l ni̍, ya̍ i̍i̍ wa᷅ ni̍ŋ cha̍ŋndo̍, 
le̍ wānāā nīa̍a̍ nda̍ dīū di̍ū bɛ̄ndōo̍ wa̍. 

2A̍a̍a̍, mī ya̍ i̍i̍ sɔ̍la̍ yīya̍a̍ o̍ po̍llo̍ ni᷄ŋ, nāa̍ ya̍ i̍i̍ ku̍a̍ŋnūŋ mī ya̍ i̍i̍ kɔ̍ cha̍lnu᷄ŋ nda̍. 
Wānāā nīa̍a̍ kɛ̍ɛ̍ ha̍ā Mɛ̄lɛ̄ka̍ le̍ nyɛ̄m chēle̍ŋndo̍ŋ sōōlūūwo̍, o̍ ko̍ŋ kɔ̍ɔ̍lī, ma̍ 
chɛ̄la᷅ŋ le̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ wa̍, I̍ wa̍ nda̍ fāŋa᷄ŋ i̍kɛ̍i̍ ba̍ū mī ya̍ i̍i̍ kɔ̍ cha̍lnu᷄ŋ 
ndo̍ŋ pɔ̍. 

3Le̍ te̍le̍ŋ o̍ te̍le̍ŋ wāŋnda̍ ha̍ā ā chō ā bɛ̄ɛ̄ndīa̍ŋnda̍ le̍ chōōla̍ŋ dīmu̍la᷅ŋndo̍ mā 
hūīya᷅ŋ. Ke̍ŋ cho̍ ni᷅ŋ ī pīāā o̍ lɛ̄ŋnde̍ŋ nde᷅ŋ ni᷄ŋ ni̍. Wānā o̍ wānā cho̍ lɛ̍ tōnya̍ o̍ 
tōnya̍ dīmī le̍. Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāā nīa̍a̍ yɔ̄ŋndā wɔ̄ɔ̍ŋnda̍ŋ mīīŋga᷅ŋ 
bɛ̍ɛ̍ ā mi̍īŋga᷅ŋ kɔ̍ɔ̍lī a̍ la̍ŋ tōsāa̍ le̍, ā chō ho̍ō chīīyo̍ tōsāa̍ mā sāā ho̍ō.” 

4Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Le̍la̍ŋ a̍ te̍le̍ŋndo̍ ho̍ō, wānā 
o̍ wānā mɛ̄ɛ̍ mā ma̍nda̍ŋ a̍ cha᷄ŋ nu̍m nya̍ nāāŋa᷅ŋ ndo̍. Pɔ̄mbɔ̄ nūm bɛ̍ɛ̍ kɛ̄lɛ̄ŋgāā 
bɛ̄ nūm, a̍ do̍ū lɛ̍ ko̍ ti̍i̍nda᷄ŋndo̍ o̍ ndu̍ ni̍ŋ te̍. Wāŋndo̍ wāna̍ nda̍ chō wānāyɛ̍i̍yo̍ 
mbō hūi̍ ndu̍, mɛ̄ɛ̍ i̍ yɔ̍nu̍ŋ Che̍kɔ̍pū tɛ̍ɛ̄ŋ nda̍ bɛ̄ ndɔ̄ yɛ̍. Wāŋndo̍ chāa̍ŋ ndɔ̍ nda̍ 
nāāŋa᷅ŋ ndo̍, a̍ ndu̍ o̍ sōndō o̍ ba̍lū ni̍, bā o̍ hi̍a̍ū ko̍ ō sūāā su̍ɛ̍i̍ wɔ̍ɔ̍ŋnde̍ a̍ ndu̍ 
o̍kɔ̄ɔ̄. 

5Wānā o̍ wānā cho̍ lɛ̍ mbō dīmu̍l chāa̍ŋ ndɔ̍ tōnya̍a̍ le̍, hūīya᷅ŋndo̍ tu̍ŋ wāŋnda̍ ā 
chō ni᷅ŋ ni̍, mā tōsa̍la᷅ŋ ka̍fāla̍ŋ vēllāa̍ vēllē. Dīɔ̄ɔ̄mūe̍i̍ wāŋnda̍ o̍ lāsōndō, ī nɔ̍lā lɛ̍ 
mī ī dīmi̍ tōnya̍ o̍ tōnya̍ le̍, mɛ̄ɛ̍ chōōla̍ŋ. Yɔ̄ŋndā wɔ̄ɔ̍ŋnda̍ŋ, tōsāa̍ tu̍ŋ wāŋnda̍ ā 
chō la̍ŋ ni̍, ndu̍yɛ̍ wāŋndo̍ ō pīlɛ̍ bɛ̍ɛ̍ ō de᷅l bɛ̍ɛ̍ kɔ᷅l le̍ mbō māŋga̍la̍ŋ te̍. 

6Nyɛ̄ pālāa̍ tu̍ŋ nda̍ tūsi̍āŋ chōo̍ ni̍, mā hūīya᷅ŋ ve̍llāa̍ vēllē. Nda̍ kpo̍u̍, ma̍ lō o̍ ko̍ŋ 
ma̍ kɛ̄ɛ̄ ya̍, wāŋndo̍ ō pi̍lɛ̍ bɛ̍ɛ̍ o̍ chu̍e̍ ya̍ māā Mɛ̄lɛ̄ka̍ ndɔ̄ le̍.” 

7Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ wo̍ cho̍ ho̍ō ni̍, ō dīmi̍ āā, 
“I̍ cho̍ hūnɔ̄ɔ̄ kɔ̄ltā wānāā nīa̍a̍ dīndī mɛ̄ɛ̍ wāna̍ to̍sā wa̍llo̍ a̍ chīli̍ŋnde̍ wo̍ ō dīndī 
nu̍a̍ā chīli̍ŋnde̍ a̍ yīŋnde̍ŋ yɛ̍, ndu̍yɛ̍ mī tōfa̍ nda̍ le̍ mī si̍na̍ tē kɔ̄ltā ndāla̍ŋ lā 

dēndū pɛ̍ a̍ tōnya̍. Wānāā nīa̍a̍ ha̍ā ā tōsa̍ yɔ̄ŋ wɔ̄ɔ̍ŋndo̍ a̍ ya̍, I̍ nɔ̍ ba᷅ o̍ bā chēle̍ŋ 
mī bi̍ī nda̍ chōo̍ le̍, mɛ̄ɛ̍ o̍ bā kōŋ chōo̍. 

8Wāŋnda̍ ha̍ā dīɔ̄ɔ̄mūīī ndɛ̄i̍, mɛ̄ɛ̍ chīŋu̍a̍ŋ mā wɔ̄u̍ nu̍a̍ā wɔ̄ɔ̄lē bɛ̄ŋnde̍ŋ, tē ā vɛ̄ 
wāŋndo̍ a̍ ma̍ŋ pɛ̍ ō sɔ̄la̍ pīɔ̍mndo̍ yɛ̍, le̍nde̍ i̍ wɔ̍u̍ ni̍. Tē ō pīlɛ̍ chē chāa̍ŋ ndɔ̍ pɛ̍, 
ō sōō nāa̍ ndu̍ chu̍a̍ nyɛ̄ kɛ̄ndɛ̄ kɛ̍ndɛ̄, kɛ̍ yāŋɔ̄ɔ̄le̍ŋ ko̍ni̍ o̍ wa᷅ cha̍a̍ŋ ndɔ̄ ko̍ŋ 
yēŋndo̍ ni̍ le̍ mbo̍ tūsi̍ ndu̍ nyɛ̄ pālāa̍ chōo̍. 

9Vɛ̄ɛ̍nɛ̍ wāŋnda̍ ā wā yɛ̍ yɔ̄ŋ wɔ̄ɔ̍ŋ wāā nu̍a̍ā tōsāa̍ I̍ tu̍sī nda̍ nyɛ̄ pālāa̍ chōo̍ le̍ 
nyɛ̄ nda̍ tōsa̍ wo̍ le̍? Dɛ̍nɛ̍ pa̍lāa̍ ya̍ I̍ tu̍sī nda̍ chōo̍ ni̍. Lɛ̄ŋndē wāā nu̍a̍ā nyɛ̄ pālāā 
bɛ̄ndōo̍ ya̍ I̍ ha̍ndū le̍ŋ chōo̍ ni̍, mī mi̍ŋgu̍l nda̍ māa̍ le̍ nyɛ̄ nda̍ tōsa̍ wo̍. Ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ so̍ō ni̍.” 

10“Le̍la̍ŋ ya̍ Chɛ̄lūīma̍yā, I̍ cho̍ cha᷄ŋ le̍ pēmbo᷄ŋ Chūlu̍sɛ̄lɛ̄m, ndu̍yɛ̍ mī ko̍ŋu̍l 
kpe̍le̍ŋ le̍ nāa̍ ma̍ndāā lāchɔ̄lūa̍a̍ Chūlu̍sɛ̄lɛ̄m, kāni̍ fo̍ndōle̍, fo̍ndāŋndā lāŋ kpo̍u̍ 
lā chō hūnɔ̄ɔ̄ vēsā mī lā sīmnu᷄ŋ po̍llo̍. Lā chō hūnɔ̄ɔ̄ sīmnɔ᷄ŋ fo̍ndāŋndā wāna̍ 
chi̍e̍e̍ o̍ ke̍e̍kū bɛ̍ɛ̍ le̍ la̍ŋ. Chɔ̄lūāā nda̍ māndā lo̍ŋ nda̍ ō pīlɛ̍ bɛ̍ɛ̍ wānā tu̍i̍ī ni̍ŋ ndu̍ 
cha᷄ŋndo̍ lo̍ŋ te̍. Yōū ni̍, vīsī ni̍, nda̍ kpo̍u̍ ā chō hūnɔ̄ɔ̄ pīɔ̄l, ō pīlɛ̍ bɛ̍ɛ̍ wānā chi᷅ ni̍ŋ 
ndo̍ŋ pi̍lo᷄ŋ te̍.” 

11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mī Chūlu̍sɛ̄lɛ̄m o̍ pi̍ɔ̍l mbō sīmnu᷄ŋ pɔ᷅m. 

Ō chō hūnɔ̄ɔ̄ sīmnɔ᷄ŋ nāa̍ tūŋāā yōndūa̍a̍ ā wā ni̍ŋ nda̍. Ndu̍yɛ̍ o̍ ko̍ŋ kɔ̍ɔ̍lī, chi̍o̍o̍ŋ 
Chu̍dā kpo̍u̍, I̍ cho̍ tōsā mī ŋ̄ hu᷄ŋ si̍mnu᷄ŋ pɔ᷅mnda̍ŋ, nāa̍ wāna̍ chi̍e̍e̍ o̍ wāna̍ chi̍e̍e̍ 
o̍ ve᷅m ni̍ŋ te̍ wa̍.” 

12Ō nɛ̄ɛ̍nɛ̍ nɔ᷅ yɛ̍ ni̍ŋ kɔ̍l kālo̍o̍ mbō sīna̍ nyɛ᷄ yɔ̍nu̍ŋ ni̍ŋ ho̍ō wo̍ pɛ̄ŋgu̍? Ō nɛ̄ɛ̍nɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m yɛ̍ ni̍ŋ ndi̍ mī wānā ko̍ŋ ō nɔ̄la̍ mbō tɛ̄ɛ̄si̍a̍l wāŋnda̍ a̍ ndi̍? 
Ō nɛ̄ɛ̍nɛ̍ si̍nā yɛ̍ ni̍ŋ le̍ sa̍bū Mɛ̄lɛ̄ka̍ tōsā ni̍ŋ mī lɛ̄ŋnde̍ŋ nde᷅ŋ lē tāmbū tāmbi̍i̍ 
bɛ̍ndūī wāā nu̍a̍ā mī lē sīmnu᷄ŋ pɔ᷅m, nāa̍ wāna̍ chi̍e̍e̍ o̍ ke̍e̍kū bɛ̍ɛ̍ le̍ wa̍? Wānā 
ko̍ŋ ō cho̍ le̍. 

13Kɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ āā, “Le̍ mɛ̄ɛ̍ wānāā nīa̍a̍ ā 
kɛ̄ɛ̍ le̍ pɛ̄ɛ̄kūlā nīla̍ ya̍ I̍ pɛ̍ɛ̍ku̍ nda̍ la̍ŋ tōlɔ̄ɔ̍ kɔ̄ɔ̄lī, ndu̍yɛ̍ ma̍ kɛ̄ɛ̄ ya̍ dīōm ā chɛ᷄l 
mā tōl sāwāla̍ nīla̍ŋ kɔ̄ɔ̄lī le̍ yɛ̍, nyɛ̄ ko̍ŋ to̍sa̍ ni̍ mi̍ he̍ī ī wā nda̍ hūnɔ̄ɔ̄ yɔ̄nɔ᷄ŋ. 

14Wāŋnda̍ ha̍ā, nyɛ̄ fi̍nyāā ndāā ma̍māa̍ ā pɛ̄ɛ̄ku̍ nda̍ wo̍, ndu̍ ko̍ni̍ nda̍ tōl kɔ̄ɔ̄lī 
ni̍. Ma̍ lō o̍ ko̍ŋ ma̍ tōsā bōllē kālāle̍ŋ a̍ ya̍, nda̍ bɛ̍ɛ̍ ma̍ kɛ̄ɛ̄ ya̍, ma̍ mūli᷄ŋ Bāāl wa̍ 
sōōlūūwo̍ māā mɛ̄lɛ̄ka̍a̍ ndā. 

15Le̍la̍ŋ lā ya᷄ŋ ni᷅la̍ŋ mī lā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ 
wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ le̍ tōsāa̍ wo̍.” Ō dīmi̍ āā, “I̍ cho̍ wānāā nīa̍a̍ nyɛ̄ 
dīāā lōlɛ̍i̍ bɛ̍ndōo̍ kē mā dē ndu̍, ndu̍yɛ̍ o̍ ko̍ŋ kɔ̍ɔ̍lī, mī ke̍ nda̍ nyɛ̄ wɔ̄ɔ̍ŋ di̍ī wa̍nā 
wo̍ mā ko᷄l ndu̍. 

16I̍ cho̍ sɛ̄ŋī o̍ lɛ̄ŋīī chēle̍ŋnde̍ ni᷄ŋ, lɛ̄ŋīī fi̍nyāā ndāā ma̍māa̍ nda̍ a̍a̍ si̍nā bɛ̍ɛ̍ le̍ ve̍, 
kɛ̄lɛ̄ŋgāā ni᷅ŋ te̍ mī nda̍ tūēī yɔ̄ bɛ̍ɛ̍ a̍ ndi̍ o̍kɔ̄ɔ̄. I̍ cho̍ ya̍a̍mɔ̍ɔ̍wa̍ vīōmɔ̄ɔ̄ mā hu᷄ŋ 

de᷅l nda̍ chōo̍ ndu̍yɛ̍ mī to̍sa̍ mā lo̍ sɔ̍ŋgɔ̄ɔ̍ a̍ nda̍ ha̍a̍a̍ mbō lo̍ o̍ ko̍ŋ mī chi̍i̍ a̍ nda̍ 
kpo̍u̍.” 

Wāŋnda̍ Chūlu̍sɛl̄ɛm̄ a̍ nyu̍na̍ Mɛl̄ɛk̄a̍ le̍ mālāa̍ 
17Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō hīāū lāchī a̍ sūɛ̍i̍, mbo̍ dīmī āā, 
“Wāŋnda̍ Chūlu̍sɛ̄lɛ̄m, lā sīna̍ ni̍ko̍ māā sūɛ̍i̍ kōma̍l nya̍ kpe̍e̍kpe̍i̍. Le̍la̍ŋ lā vēēlu̍ 
pɔ̍ɔ̍ wāŋ lāāndūa̍a̍ cha̍ā cha̍ŋndo̍ wa̍ mā hu᷄ŋ ma̍lā nya̍ cha᷄ŋndo̍. Lā yɔ̍ŋ le̍ wāŋ 
lāāndūa̍a̍ cha̍ā cho̍ndu̍ŋ bīīsi̍o̍o̍ŋ chāā bɛ̄ndōo̍ sōlīo̍o̍ wa̍ mā hīŋ.” 

18Mi̍ wāŋnda̍ dīmī āā, “Lā vēēlu̍l na̍a̍ wāŋ lāāndūa̍a̍ so̍lī cho̍ndu̍ŋ bīīsi̍o̍o̍ŋ nda̍ 
chɔ̍chɔ̍ mā hu᷄ŋ so̍lūl na̍a̍ chōndo̍ŋ. 

Ŋ̄ lō ni̍ŋ cha̍ŋndo̍ ha̍a̍a̍ mī mɛ̍mi̍a̍ŋ mā līīvi̍a̍a̍ na̍a̍ būŋndo̍ŋ, ndu̍yɛ̍ mī hɔ̄lta̍ŋ lā 
yɔ̄nūŋ na̍a̍ dɔ̍fɔ̍ŋ dɔ̍fɔ̍ŋ bɛ̍ndū.” 

19I̍ cho̍ cha᷄ŋnda̍ŋ tūēīyɔ̄ɔ̍ Sa̍a̍yɔ̄ŋ chi̍e̍e̍ kpe̍e̍kpe̍i̍. Wāŋnda̍ chō dīmīo̍o̍ o̍ cha᷄ŋndo̍ 
ni᷄ŋ āā, “Kpūndɛ̍ bɛ̄ndo̍o̍ ō kōma̍l na̍a̍ fɔ̍! Si̍ɔ̍mbu̍la̍ bɛ̄ndūla̍ŋ lā hīŋ na̍a̍ bīyɔ̄ɔ̄. 

Ŋ̄ hīŋ fo̍ndāŋndā nāāla̍ŋ mālɔ̄ɔ̄ fɔ̍, chīɛ̄īlā nāāla̍ŋ kpo̍u̍ lā sīmnu᷄ŋ fo̍ndō fōndo̍la̍ŋ.” 

20“Nya̍ wāŋ lāāndūa̍a̍ Chūlu̍sɛ̄lɛ̄m, lā ya᷄ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄ o̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍. Lā tūe̍i̍ nyɛ᷅ Mɛ̄lɛ̄ka̍ dīmi̍ wo̍. Lā pɛ̄ɛ̄ku̍ pɔ̍ɔ̍ chūāā nyāā 
la̍a̍ndūa̍a̍ mɛ̄ɛ̍ nda̍ chāŋ yɛ̍, ndu̍yɛ̍ o̍ ko̍ŋ kɔ̍ɔ̍lī, mī nya̍ pi̍la̍ pɛ̄ɛ̄ka᷅ŋ pɔ̍ɔ̍ mɛ̄ɛ̍ wānā 
so̍lī cho̍ndu̍ŋ bīīsi̍o̍ŋ yɛ̍. 

21Chi̍e̍e̍ na̍a̍ ndu̍ o̍o̍ nɔ̍ sāāsāla̍ŋ lā bālāā kpɔ̍kɔ̍su̍ le̍ na̍a̍ māndāa̍ pīɔ̍mndo̍ ndu̍ o̍o̍ 
ko̍māl na̍a̍ le̍. Kɛ̍ mi̍ pīɔ̍mndo̍ kēēkū o̍ wu̍ndɛ̄i̍la̍ sāāsā ko̍ŋ, mbo̍ lūēēlūl na̍a̍. 
Pīɔ̍mndo̍ tōsa̍ chūāā nāa̍ nda̍ a̍a̍ pi̍sūl o̍ bɛ̍ɛ̄la̍ŋ nda̍ kpo̍u̍ wānā chi᷅ lɛ̍ nda̍ le̍. Chūāā 
nāā pi̍a̍a̍ndūāā nda̍ a̍a̍ chu̍ūŋgi̍āŋ pa̍a̍ndū o̍ fo̍ndāŋndā lābɔ̄ŋa᷅ŋnda̍ŋ nda̍ kpo̍u̍ ā 
chu̍ūŋgi̍āŋ ndɛ̍ lo̍ŋ te̍.” 

22Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāā vīlɛ̍i̍ya̍ ā wā ni̍ŋ a̍ sɛ̍ŋīa̍ŋ mā wa̍ ā tīūwāā bā 
o̍ bā fe̍e̍. Mɛ̄ɛ̍ pōōla̍ŋ lā wā nu̍a̍ā lā sɛ̄ŋīa̍ŋ lā tīūwāā bā o̍ bā fe̍e̍ o̍ fo̍ndāa̍ yɛ̍, le̍nde̍ 
nda̍ wā ni̍ŋ ni̍. Mɛ̄ɛ̍ wāŋnda̍ wā nu̍a̍ā wi̍tīi̍yo̍ŋ kīōlɔ̄ɔ̍ mā yīū mu̍ŋ kpɔ̄ŋnda̍ŋ kɛ̍ 
wānā o̍ wānā ve̍ nda̍ kɔ̄ɔ̄lī le̍ mu᷅ŋ dīyɔ̄ɔ̄ le̍, mī kpɔ̄ŋnda̍ ŋ̄wi̍tīi̍la̍ la̍ŋ lā wa̍ lā sɛ̄ŋīa̍ŋ 
kpo̍u̍ yɛ̍, le̍nde̍ nda̍ wā ni̍ŋ a̍ sɛ̍ŋīa̍ŋ ni̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ māā ya̍ I̍ 
di̍mi̍ wo̍ ndu̍ ho̍ō ni̍. 

23Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmī āā, “Wānāa̍ nɔ̍ kɔ̄l kālo̍o̍ wa̍, ā ki̍a̍lū 
yōŋgā a̍ kɔ̄l kālu̍ ndāa̍ le̍. Wānāā nɔ̍ kpāāyāa̍ wa̍ bɛ̍ɛ̍ ā ki̍a̍lū yōŋgā a̍ kpāāya̍ ndāa̍ 
le̍. Wānāā sūlāa̍ bɛ̍ɛ̍ ā ki̍a̍lū yōŋgā a̍ sūltā ndāla̍ŋ te̍. 

24Wānā o̍ wānā ye̍e̍ma̍ pɛ̍ yo̍ŋgā ki̍o̍lɔ̄ɔ̄, wānā ko̍ŋ ō kīōlu̍ yo̍ŋgā le̍ mɛ̄ɛ̍ o̍ si̍nā 
wa᷅na̍ ya̍ I̍ cho̍ wo̍ yɛ̍, ndu̍yɛ̍ a̍ le̍ mɛ̄ɛ̍ o̍ si̍nā ya̍ pɛ̍ŋgu̍ yɛ̍. Kāni̍ fo̍ndōle̍ kāālā nūu̍ 
le̍ fɛ̍ɛ̍ŋ a̍ fɛ̍ɛ̍ŋ o̍ cho̍ ni̍. Sɔ̄ɔ̍ŋ sa̍kpo̍ŋ a̍ sɔ̄ɔ̍ŋ tōnya̍ŋ mu̍ŋ ya̍ I̍ hi̍nī kɔ᷅l le̍ tōsāa̍ ni̍. Ya̍ 
Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

25-26“Te̍le̍ŋ cho̍ fūūlūū mī tu̍si̍ wāŋnda̍ ha̍ā nyɛ̄ pālāa̍ chōo̍, nda̍ yɔ̍nūŋ ni̍ māā 
wāŋnda̍ I̍chi̍pī a̍ wāŋnda̍ Chu̍dā, a̍ wāŋnda̍ I̍dɔ̄m, a̍ wāŋnda̍ A̍mɔ̄ŋ, a̍ wāŋnda̍ 

Mo̍wa̍bī, ndu̍yɛ̍ a̍ wānāa̍ cho̍ o̍ lɛ̄ŋndē po̍lte̍ŋ ni᷄ŋ nda̍, wānāā ki̍lī ha̍ā yīīŋnde̍ nda̍ 
o̍ lēbōl mā mɛ̄i̍ ndi̍ ī bīŋgī bi̍ŋgī wa̍. Wāŋnda̍ ha̍ā kpo̍u̍ ā chō ā hīvīāā, kɛ̍ kpe̍ma̍ 
cho̍ a̍ hīvīo̍o̍ o̍kɔ̄ɔ̄ wo̍ ā kɛ̄si̍ ndu̍ le̍. Wāŋnda̍ ha̍ā ni̍, a̍ wāŋnda̍ I̍sɔ̄lūɛ̄ī, hīvī yɔ̄ŋāa̍ 
ho̍ō ko̍ni̍ nda̍ sɔ̄la̍ ni̍, kɛ̍ kɔ̄ltā ndāla̍ŋ lā cho̍ la̍ hi̍vīāā le̍.” 

Chɛ̄lūīma̍yā 10 

A̍ mɛɛ̄ ̍nyɛm̄ chēle̍ŋndo̍ŋ sōōlūūwo̍ ō nɔ ̍tɔn̍ɔ ̄le̍ yɛ ̍
1Wāŋnda̍ I̍sɔ̄lūɛ̄ī, lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. 

2Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, lā tu̍āl ka̍ālā lɛ̄ŋnde̍ īpīlɛ̍i̍ ī chō chōo̍ 
la̍ŋ kɔ̄ɔ̄lī le̍. Sɔ̄ɔ̍ŋ yɔ̍nūŋ o̍ ha̍la̍a̍ ni᷄ŋ cho̍o̍ cho̍o̍ mī sīōōŋīī bɛ̄ndūe̍i̍ ī nɔ̄ lɛ̄ŋnde̍ īpīlɛ̍i̍ 
bīyɔ̄ɔ̍ wo̍ŋ, nya̍ du̍a̍ū lāāla᷄ŋ nyāā o̍ mu̍ŋ ni̍ŋ mī sīōōŋīī bīī nya̍ le̍. 

3Wāŋnda̍ ha̍ā, nyɛ̄ o̍ nyɛ̄ nda̍ chō sōōlūūwo̍, nyɛ̄m fo̍ndō fu̍u̍ ŋ̍ cho̍ ni̍. Tē ā kēŋ pɛ̍ 
yɔ᷅mndo̍ o̍ būndɔ̍ɔ̍ ni᷄ŋ, wānāā ndāā si̍a̍lāa̍ ā lo̍ o̍ ko̍ŋ ā sɛ̄l yɔ̄m kōŋ nyɛ̄ kɛ̄ndɛ̄ 
kɛ̍ndɛ̄, ā tōōsi̍a̍a̍ ndu̍ nyɔ̄ɔ̍ le̍ ndu̍ sōōlūūwo̍ māā mɛ̄lɛ̄ka̍ ndā. 

4Tē ā chīi̍ ndu̍ sīɔ̄lɔ̄ɔ̄ pɛ̍ ā lo̍ o̍ ko̍ŋ ā tēēŋgi̍a̍a̍ ka̍ni̍i̍ hu̍mbūe̍i̍, kɛ̄lɛ̄ŋgāā ka̍ni̍i̍ si̍a̍ŋɛ̄i̍ 
ā kūmbū ndu̍ a̍ ndi̍ kpo̍u̍. O̍ ko̍ŋ kɔ̍ɔ̍lī, ā chu̍a̍ ndu̍ ā kɔ̍ si̍mī ndu̍ ā chu̍a̍ 
lɔ̄ndīmɛ̄i̍yo̍ŋ a̍ ba̍ŋ ndu̍ pe̍ŋ pe̍ŋ a̍ ha̍mɛ̄i̍yo̍ yɔ̄ŋi̍ o̍ de̍l. 

5Tē ā chīi̍ mɛ̄lɛ̄ka̍a̍ ndāa̍ ha̍ā tōōsīāā pɛ̍ kpo̍u̍ a̍ kɔ̍ si̍mī nda̍, mɛ̄ɛ̍ nda̍ sīmī nu̍a̍ā 
nyɔ̄ɔ̍ o̍ chīɛ̍i̍ ni᷄ŋ māā wāna̍ chi̍e̍e̍ le̍ yōūwa̍ wūēēnɔ᷄ŋndo̍ yɛ̍. Nāa̍ nda̍ sīmī nda̍ wa̍ 
lo̍ŋ ko̍ nda̍ wā ni̍, ā su̍ū le̍, ndu̍yɛ̍ ā ku̍ē a̍ bā ndā le̍, mɛ̄ɛ̍ mī wāŋnda̍ chu̍a̍ nda̍ mā 
kɔ̍ kɛ̍sī nda̍ nāa̍ nda̍ nɔ̄ le̍ nda̍ kɛ̄sīo̍o̍ wa̍. Le̍la̍ŋ lā yɔ᷅ŋ īsīōōŋ le̍ mɛ̄lɛ̄ka̍a̍ wāā le̍nde̍ 
le̍, fo̍ndōle̍ ā nɔ̍lā mā yɔ᷄ŋ nya̍ nyɛ̄ o̍ nyɛ̄ le̍, ndu̍yɛ̍ vɛ̍lɛ̄ ā nɔ̍ ma̍lā o̍ mālā le̍ nya̍ le̍. 

6Ōo̍ Mɛ̄lɛ̄ka̍ Ya̍a̍wɛ̄ɛ̄, wānā o̍ wānā cho̍ māā nūm te̍. Ā chō Mɛ̄lɛ̄ka̍ kpāāyā bɛ̍ndū. 
Dīōlā nūmnda̍ŋ lā chō dīōlā kpāāyā ndu̍yɛ̍ mi̍ lā wā dīōlā tɔ̍ɔ̍ bɛ̍ndū. 

7Nu̍m cho̍ māsā bɛ̍ndōo̍ le̍ lɛ̄ŋnde̍ o̍ chi̍e̍ēŋndo̍ chōo̍ kpo̍u̍ ni̍. Wānā o̍ wāna̍ cho̍ o̍ 
chi̍e̍ēŋndo̍ chōo̍, ō nɔ̄ mbō ke̍ nu̍m bɛ̄ɛ̄le̍ŋ. Nu̍m pīlɛ̍ kpe̍ nɔ̍ ni̍ mā sɔ̍la̍ bɛ̄ɛ̄le̍ le̍ŋ, 
fo̍ndōle̍, o̍ chi̍e̍ēŋndo̍ chōo̍ kpo̍u̍ wānā o̍ wānā cho̍ mbō nɔ̄ kɔ̄l kālo̍o̍ māā nūm te̍, 
wānāā kɔ̄l kālu̍a̍a̍ bɛ̍ndūa̍a̍ cho̍ o̍ lɛ̄ŋnde̍ ni᷄ŋ nda̍ tɛ̄ɛ̄ŋ ni̍, māsāa̍ ndāā bɛ̍ndūa̍a̍ 
tɛ̄ɛ̄ŋ ni̍, wānā ko̍ŋ ō cho̍ le̍. 

8Wāŋnda̍ ha̍ā kpo̍u̍, ā nɔ̍ kɔ̍l kālu̍ o̍ kɔ̄l kālu̍ le̍, dīɔ̄mnda̍ nda̍ chō ni̍. Nyɛ̄m wāŋnda̍ 
sōōlūū māā mɛ̄lɛ̄ka̍a̍ ndā ma̍ tīīnda᷄ŋ mu̍ŋ le̍ nda̍ kɔ̄l kālo̍o̍ kīo̍o̍ wo̍ŋ, yɛ̄ɛ̄ nyɛ̍m 
mu᷅ŋ ŋ̄ kē yɛ̍ nda̍? Ŋ̄ ke᷅ nda̍ nyɛ̄ o̍ nyɛ̄ le̍. 

9Ka̍ni̍ŋ hu̍mbūŋ nda̍ chāŋ o̍ lɛ̄ŋndē Sīpe᷅ŋnde̍ŋ ni᷄ŋ ndo̍ŋ, a̍ ka̍ni̍i̍ si̍a̍ŋāŋ nda̍ fūlā 
o̍ lɛ̄ŋndē Yu̍fa̍a̍sīle̍ŋ ni᷄ŋ ndo̍ŋ, mu̍ŋ nda̍ hūŋ wa̍nāā ndāa̍ cha̍ā nyɛ᷅ a̍ lābā wa̍ kīo̍o̍ 
ni̍ mā chōo̍ nda̍ nyɔ̄ɔ̍ŋ le̍ mu̍ŋ sōōlūūwo̍ māā mɛ̄lɛ̄ka̍a̍ ndā. Tē ā chīi̍ nyɔ̄ɔ̍ŋ mu᷅ŋ 
chɔ̄ūwɔ̄ɔ̍ a̍ lābā pɛ̍ kpo̍u̍ ā bɛ̄ɛ̄ndi̍a̍a̍ dōmāla̍ ba̍ā kālālā bɛ̄ndūla̍ŋ ā wōu̍ 
mu̍ŋ. Nyɛ̄m nda̍ pi̍la̍ tōōsīāā mu̍ŋ ndo̍ŋ mu̍ŋ nda̍ sōōlūū ni̍ māā mɛ̄lɛ̄ka̍a̍ ndā. 

10Kɛ̍ nūm nūm Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ cho̍ kpe̍e̍kpe̍i̍yo̍ ŋ̄ chō ni̍. Mɛ̄lɛ̄ka̍ cho̍ 
yōōmū, ndu̍yɛ̍ mbo̍ wā māsāa̍ le̍ fɛ̍ɛ̍ŋ a̍ fɛ̍ɛ̍ŋ ndo̍ ŋ̄ chō ni̍. Tē ā dɔ̄ɔ̍ŋ tu̍mbe̍ pɛ̍, 
chi̍e̍ēŋndo̍ kpo̍u̍ nyīīyāa̍ o̍ nyi̍i̍yā ni̍. Tē a̍ tu̍u̍lū kɔ̄l pɛ̍, lɛ̄ŋnde̍ kpo̍u̍ ī nɔ̍lā mī ī si᷄m 
te̍.” 

11Mɛ̄lɛ̄ka̍, ma̍ dīmūl la̍ māā ya̍ I̍ di̍mu̍l wa̍nāa̍ so̍o̍lūū nyɛ᷅m chēle̍ŋndo̍ŋ nda̍ āā, 
“Nyɛ̄m nya̍ chō mu᷅ŋ sōōlūūwo̍ māā mɛ̄lɛ̄ka̍a̍ nyā wo̍ŋ, ō cho̍ mu̍ŋ te̍ cho̍ Mɛ̄lɛ̄ka̍ 
kpe̍e̍kpe̍i̍yo̍ o̍ to̍o̍si̍a̍a̍ chi̍e̍ēŋndo̍ ho̍ō a̍ chi̍e̍ēŋndo̍ chōo̍ cho̍o̍ wo̍ le̍. Le̍ he̍ī, nyɛ̄m 
mu᷅ŋ kpo̍u̍ ŋ̄ chō hūnɔ̄ɔ̄ wā ŋ̄ tɛ̄ɛ̄mbāā. Mu̍ŋ kpo̍u̍ ŋ̄ chō hūnɔ̄ɔ̄ lō.” 

Chɛl̄ūīma̍yā sa̍ŋga̍la̍ Mɛl̄ɛk̄a̍ o̍ chōnde̍i ̍niŋ᷄ 
12Mɛ̄lɛ̄ka̍ Ya̍a̍wɛ̄ɛ̄, ndu̍ to̍o̍si̍a̍a̍ chi̍e̍ēŋndo̍ ho̍ō kpo̍u̍ a̍ kpāāya̍ ndɔ̄ bɛ̍ndo̍o̍ ni̍. 
Chi̍e̍ēŋndo̍ ho̍ō kpo̍u̍ ndu̍ dɔ̍ū ndu̍ nāa̍ pi᷅lɛ̍ ni̍, mbo̍ bɛ̄ɛ̄ndīāā ndu̍ a̍ kɔ̄l kālu̍ ndɔ̄ɔ̍. 
Ndu̍ pɛ̍ŋgɛ̍la̍ ha̍la̍a̍ ho̍ō chōo̍ cho̍o̍ o̍ tāāsi̍ ndɔ̄ bɛ̍ndōo̍ ni᷄ŋ ni̍. 

13Ndu̍ su̍a̍ā o̍ mɛ̄ŋma̍ cho̍ o̍ ha̍la̍a̍ ni᷄ŋ cho̍o̍ cho̍o̍ wa̍ŋ lo̍ ni̍, mī mā wa̍ bɔ̄ɔ̄lūū 
bɛ̄ndōo̍. Mbo̍ tōsa̍ mī mɛ̄ŋnda̍ŋ mā chɛ᷄ŋ o̍ chi̍e̍ēŋndo̍ chōo̍ mī mā chūūŋgi̍āŋ o̍ 
ha̍la̍a̍ ni᷄ŋ cho̍o̍ cho̍o̍ mī mā sīmnu᷄ŋ pi̍ɔ̍ɔ̄. Mbō yɔ᷄ŋ pīɔ̍ɔ̍ kōŋ o̍ chi̍e̍ēŋndo̍ chōo̍, 
lātūlu̍ a̍ nyɛ̄ ŋūāla̍lɛ̍ī ŋūāla̍lɛ̍īyo̍. Mbō tōsa̍ mī hūēīye̍ chɛ᷄ŋ nāa̍ i̍ cho̍ īkɛ̄sīāā wa̍ mī 
ī hīŋ a̍ kpāāyā bɛ̍ndōo̍. 

14Tē wānā yi̍ya̍ŋ wa᷅na̍ Mɛ̄lɛ̄ka̍ chō wo̍ pɛ̍, na̍a̍ ŋ̄wāŋndā chīe̍e̍, chūānɔ᷄ŋndo̍ na̍a̍ 
ŋ̄ chūānūŋ ni̍ māā dīɔ̄mnda̍ na̍a̍ ŋ̄ chō ni̍, māā ŋ̄ cho̍ wa̍nāā kɔ̄l kālu̍ kpo̍so̍ŋ a̍ mɛ̄ɛ̍ 
na̍a̍ ŋ̄ yīya̍ŋ yɛ̍ le̍. Le̍ he̍ī, wānā o̍ wāna̍ to̍o̍sīāā nyɛ᷅m chēle̍ŋndo̍ŋ mā sōōlūū mu̍ŋ 
māā mɛ̄lɛ̄ka̍a̍ nda̍, wānāā kāŋ si̍ɔ̍mbu̍la̍ŋ lā chō nda̍ bīyɔ̄ɔ̄, fo̍ndōle̍ mɛ̄lɛ̄ka̍a̍ ndāā 
ka̍ŋ ki̍nɛ̍i̍ mɛ̄lɛ̄ka̍ā lāchōōwāa̍ nda̍ chō ni̍, ā cho̍ mɛ̍lɛ̄ka̍ā yōōmāā le̍. 

15Nyɛ̄m fo̍ndō fu̍u̍ wāŋndā chīe̍e̍ya̍ ā tōōsīāā a̍ bālā ndāla̍ŋ ndo̍ŋ ŋ̍ cho̍ ni̍, nyɛ᷄m 
cho̍ le̍ wāŋndā chīe̍e̍ya̍ hūīyo̍ wo̍ŋ. Ndu̍yɛ̍ nyɛ̄m mu᷅ŋ kpe̍nde̍ tē te̍le̍ŋ Mɛ̄lɛ̄ka̍ ō 
tɛ̄ɛ̄mbūū ni̍ŋ mu̍ŋ ndo̍ ō fūūlu̍u̍ pɛ̍, ŋ̄ chō hūnɔ̄ɔ̄ wā ŋ̄ tɛ̄ɛ̄mbāā kpo̍u̍. 

16Kɛ̍ Mɛ̄lɛ̄ka̍ yu̍ŋgu̍ Che̍kɔ̍pū wo̍ ndu̍ ndu̍ cho̍ māā nyɔ̄ɔ̍ŋ mu᷅ŋ te̍. Ndu̍ to̍o̍si̍a̍a̍ nyɛ̄ 
o̍ nyɛ̄ fe̍e̍ ni̍. Ndu̍yɛ̍ mbo̍ lō o̍ ko̍ŋ mbo̍ hɛ̄lī wāŋnda̍ I̍sɔ̄lūɛ̄ī mbo̍ sīīŋgūū nda̍ māā 
wānāā ndɔ̄. Mɛ̄lɛ̄ka̍ kōŋ, dīōlā ndɔ̄la̍ŋ la̍ cho̍ ni̍ āā, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍a̍ nɔ̍ 
kpāāyāa̍ kpo̍u̍ wo̍. 

A̍ mɛɛ̄ ̍nda̍ kūā niŋ̍ a̍ wāŋnda̍ Chūlu̍sɛl̄ɛm̄ o̍ lɛŋ̄ndē sūmīālte̍ŋ niŋ᷄ yɛ ̍o̍kɔɔ̄ ̄
17Wāŋnda̍ Chūlu̍sɛ̄lɛ̄m, lā dōvi̍ pɔ̍ɔ̍ wōlɔ̄ɔ̄lā nyāla̍ŋ mī lā bɛ̄ɛ̄ndi̍a̍ŋ le̍ kɔ̄lā nda̍ chō 
hūnɔ̄ɔ̄ a̍ nya̍ la̍ŋ. Ya̍a̍mɔ̍ɔ̍wa̍ ā hīŋ ni᷅ŋ ma̍ dūāū nya̍ o̍ pi̍ŋndo̍ ni᷄ŋ kpo̍kɔ̍su̍. 

18Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋndo̍ fūūlu̍u̍, te̍le̍ŋ ya̍ I̍ hi᷅ŋ wānāā nīa̍a̍ sōlī o̍ 
lɛ̄ŋnde̍ŋ nde᷅ŋ ni᷄ŋ, mī vi̍o̍ū nda̍ pɔ̍ o̍ lɛ̄ŋndē chēle̍ŋ ni᷄ŋ ndo̍. I̍ hi᷅ŋ nda̍ nyɛ̄ pālāā 
bɛ̄ndōo̍ tūsī chōo̍. Ā hīŋ sīnā māā I̍ dɔ̍u̍nu᷄ŋ tu̍mbe̍ a̍ nda̍ o̍ ka̍lā ka̍lā.” 

19Dɛ̍nɛ̍ pa̍lāā bɛ̄ndōo̍ ō kōma̍l na̍a̍ wāŋnda̍ Chūlu̍sɛ̄lɛ̄m fɔ̍. Kpūndɛ̍ bɛ̄ndu̍ ko̍ma̍l 
na̍a̍ wo̍ ō chō māchūāā mɛ̄ɛ̍ pāū ko̍lo̍ŋ bɛ̍ndo̍o̍ ō wā nu̍a̍ā wāŋndo̍, ō si̍ŋgū kpo̍so̍ŋ 
te̍ yɛ̍. Kɛ̍ ndu̍yɛ̍ ŋ̄ nɔ̍ mɛ̍ɛ̍ o̍ mɛ̄ɛ̍ yɔ̍ŋāā le̍, mɛ̄ɛ̍ mī ŋ̄ bi̍u̍nu̍ŋ nyɛ᷅ pālāa̍ ho̍ō. 

20Tɛ̄ndɛ̍i̍la̍ nāāla̍ lɔ̍lāā la̍ŋ lā chūū ni᷅ŋ tɛ̄ɛ̄mbūū. Yūēī na̍a̍ ŋ̍ ki̍ndū le̍ tɛ̍ndɛ̄i̍la̍ nāāla̍ 
tōndɔ̄ɔ̍ ve̍ kpo̍u̍ ā chīi̍ ndi̍ kīlī kīlī. Chūāā nāa̍ kpo̍u̍ ā bīu̍ nda̍ ma̍ kūānu᷄ŋ a̍ nda̍. 
Wānā o̍ wānā cho̍ lɛ̍ na̍a̍ īkɛ̄i̍ mbō māla̍ na̍a̍ tɛ̍ndɛ̄i̍la̍ nāāla̍ŋ mīŋgī tāŋgūl te̍. Ŋ̄ nɔ̍ 
lɛ̍ wānā o̍ wānā i̍kɛ̍i̍ na̍nu᷄ŋ o̍ ma̍lā na̍a̍ bɛ̍ɛ̍ ko̍lāla̍ tɛ̍ndɛ̄i̍la̍ nāā la̍ŋ tōndɔ̄ɔ̄ le̍. 

21Wānāā nāā ba̍nāa̍ cho̍ na̍a̍ chīla̍ŋ nda̍ ā cho̍ wa̍nāā kɔ̄l kālu̍ le̍. Ā chɛ᷄l mā nyūna̍ 
Mɛ̍lɛ̄ka̍ Ya̍a̍wɛ̄ɛ̍ dīōm mbō chɔ᷄m nda̍ nyɛ̄ nda̍ nɔ̄ le̍ tōsāa̍ wo̍ le̍. Nyɛ̄ ko̍ŋ to̍sa̍ ni̍ 
ma̍ būmbā le̍ nyɛ̄ nda̍ nɔ̄ le̍ tōsāa̍ wo̍ tōsāa̍, ma̍ tōsā mi̍ wānāā nda̍ chō chīla̍ŋ nda̍ 
ā sāŋnu᷄ŋ. 

22Lā ya̍ŋ ndɔ̍ ni᷅la̍ŋ mī lā tūēī. Yōōŋgūla̍ŋ lā chō ni᷅ŋ hūnɔ̄ɔ̍ kpe̍e̍kpe̍i̍ a̍ ya̍a̍mɔ̍ɔ̍wa̍a̍ 
cho̍ hūnɔ̄ɔ̍ wa̍ o̍kɔ̄ɔ̄. Ya̍a̍mɔ̍ɔ̍wa̍ chō hūnɔ̄ɔ̍ a̍ bɔ̄ɔ̄lūūwo̍ īwɔ̄kɔ̄ wɔ̄kūɛ̍i̍ kpe̍e̍kpe̍i̍ 
fūlāa̍ o̍ lɛ̄ŋnde̍ cho̍ bā lūāŋndo̍ le̍ŋ ni᷄ŋ. Chi̍o̍o̍ŋ Chu̍dā kpo̍u̍ ā cho̍ mu̍ŋ hūnɔ̄ɔ̄ 
mīŋgī pɔ̄mnda̍ŋ, mī ŋ̄ sīmnu᷄ŋ nāa̍ vīsīāā yōndūa̍a̍ ā chāl la̍. 

23Mɛ̄lɛ̄ka̍ Ya̍a̍wɛ̄ɛ̄, ya̍ Chɛ̄lūīma̍yā I̍ si̍nā māā yōōmū ŋ̄ ke̍ wāna̍ chi̍o̍o̍ wo̍ ō cho̍ 
wa᷅na̍ chi̍o̍o̍ le̍ nɔ̍ ndu̍ le̍. Wāna̍ chi̍o̍o̍ nɔ̍ kpa̍a̍yā o̍ kpāāyā yōōmū ndɔ̄ɔ̍ chōo̍ le̍. 

24Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ chō na̍a̍ sīlāa̍ yɛ̍, si̍la̍ na̍a̍, kɛ̍ yāndi̍i̍ si̍la̍ na̍a̍ o̍ nɛ̄ī bɛ̍ɛ̍ŋ 
bɛ̍ɛ̍ŋ ni̍ŋ. Si̍lā na̍a̍ a̍ kɔ̄l tūū le̍ Mɛ̄lɛ̄ka̍, yɔ̄ŋi̍ na̍a̍ ŋ̄ chūu̍ kpo̍u̍. 

25Lɛ̄ŋīi̍ kɛ̍ɛ̍ le̍ nu̍m tōlɔ̄ɔ̍ kɔ̄ɔ̄lī ve̍ a̍ ndi̍ ŋ̄ dɔ̄ɔ̄nu̍ŋ tu̍mbe̍ o̍ ka̍lā ka̍lā ni̍ mā tu̍si̍ nda̍ 
nyɛ̄ pālāa̍ chōo̍. Wānāa̍ kɛ̍ɛ̍ le̍ nu̍m sōōlūūwo̍ wa̍ nda̍ ŋ tūsi̍ nyɛ᷅ pālāa̍ chōo̍ ni̍, 
fo̍ndōle̍, wāŋnda̍ ha̍ā, nda̍ di̍u̍ wānāā nūmnda̍ ni̍. Nda̍ di̍u̍ wānāā nūmnda̍ kpo̍u̍ 
ni̍, ndu̍yɛ̍ ma̍ tōsā mi̍ lɛ̄ŋndē nāāle̍ŋ lē lō pɔ̄m. 

Chɛ̄lūīma̍yā 11 

Mɛl̄ɛk̄a̍ dīmu̍l Chɛl̄ūīma̍yā a̍ kpe̍ma̍ o̍ yii̍ ̍a̍ wāŋnda̍ Is̍ɔl̄ūɛī̄ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ vɛ̄lɛ̄ ya̍ Chɛ̄lūīma̍yā yōōŋgū chēle̍ŋ. Mbo̍ 
dīmī āā, 

2“Chɛ̄lūīma̍yā, kpe̍ma̍ ya̍ I̍ yi̍i̍ a̍ wāŋnda̍ I̍sɔ̄lūɛ̄ī wo̍, ya̍ŋ ni᷅la̍ŋ mā tūēī dīōmndā 
kpe̍ma̍ ko̍ŋ ō yīīnu̍ŋ cho̍o̍ la̍ŋ, ndu̍yɛ̍ mā yi̍ya̍la̍ŋ wāŋnda̍ Chu̍dā a̍ wānāa̍ cho̍ 
Chūlu̍sɛ̄lɛ̄m chi̍e̍e̍ wa̍, a̍ la̍ŋ o̍kɔ̄ɔ̄. 

3Di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ māā, wāŋnda̍ I̍sɔ̄lūɛ̄ī, 
kpe̍ma̍ ya̍ Mɛ̍lɛ̄ka̍ yīi̍ a̍ nya̍ wo̍, chɛ̄la᷅ŋ yɔ̍nu̍ŋ o̍ kpe̍ma̍ ko̍ŋ ni᷄ŋ ku̍mbū nyāa̍ wo̍, 
wānā o̍ wāna̍ kɛ̍ɛ̍ le̍ nyɛ̄ chɛ̄la᷅ŋ kōŋ ō dīmi̍ wo̍ tōsāa̍ pɛ̍, dɛ̍nɛ̍ pa̍lāa̍ ya̍ Mɛ̍lɛ̄ka̍ 
hāndū wa̍nā ko̍ŋ chōo̍ ni̍. 

4Bōōndi̍i̍ ya̍ I̍ so̍li̍ fi̍nyāā nyāā ma̍māa̍ o̍ chɛ̄le̍ŋ ni᷄ŋ I̍chi̍pī, o̍ fo̍ndāŋ dɛ̍nɛ̍ pa̍lāā 
bɛ̄ndōo̍ ve̍, kpe̍ma̍ ya̍ I̍ yi̍i̍ a̍ nda̍ wo̍, ndu̍ wa̍ ho̍ō ni̍. Mi̍ di̍mūl nda̍ māā, tē ā tūsi̍ŋ 
o̍ dīōm nūu̍ bɛ̄ŋgu̍ pɛ̍, nyɛ̄ o̍ nyɛ̄ ya̍ I̍ di̍mu̍l nda̍ le̍ tōsāa̍ mā tōsa̍ ndu̍ pɛ̍, māā ā 
chō wā wānāā nī, ndu̍yɛ̍ mī ya̍ bɛ̍ɛ̍ wa̍ Mɛ̍lɛ̄ka̍ ndā. 

5Ndu̍yɛ̍, mi̍ di̍mūl nda̍ māā būŋgɛ̄ī ya̍ I̍ chu̍e̍l fi̍nyāā ndāa̍ le̍ nda̍ lɛ̄ŋnde̍ cho̍ lē 
pīāā a̍ nyɛ̄m kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ 

kīo̍o̍ le̍ŋ, māā I̍ cho̍ būŋgɛ̄ī kēŋ pēēlū. Ndu̍yɛ̍ mi̍ pe̍e̍lū būŋgɛ̄ī kēŋ mi̍ ke̍ nda̍ le̍ŋ 
mɛ̄ɛ̍ ya̍ I̍ di̍mi̍ yɛ̍, lɛ̄ŋndē lēŋ nya̍ chō le᷅ŋ hāū ni̍ŋ ni̍.” Mɛ̄ɛ̍ Mɛ̄lɛ̄ka̍ dīmi̍ le̍nde̍, mi̍ 
di̍mūl ndu̍ a̍a̍, “Le̍nde̍ kpe̍e̍kpe̍i̍ i̍ yɔ̍nu̍ŋ ni̍ Mɛ̄lɛ̄ka̍ Ya̍a̍wɛ̄ɛ̄.” 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, “Ba̍lu̍ o̍ chi̍e̍e̍ŋ bɛ̍ndo᷄ŋ Chu̍dā 
kpo̍u̍ o̍ ko̍ŋ kɔ̍ɔ̍lī, mā ba̍lu̍ vɛ̄lɛ̄ o̍ nɛ̄īla̍ bɛ̄ndūla̍ŋ Chūlu̍sɛ̄lɛ̄m chi̍e̍e̍ mā yo̍nda̍ 
yōōŋgōo̍ ho̍ō. Di̍mu̍l wa᷅ŋnda̍ Chu̍dā kpo̍u̍ a̍ wāŋnda̍ Chūlu̍sɛ̄lɛ̄m māā ya̍ Mɛ̍lɛ̄ka̍ 
dīmi̍ āā, ‘Wāŋnda̍ I̍sɔ̄lūɛ̄ī, lā lōōnu̍ŋ kpe̍ma̍ ya̍ Mɛ̍lɛ̄ka̍ yīi̍ a̍ fi̍nyāā nyāā ma̍māa̍ 
wo̍ ndu̍yɛ̍ mī lā tōsa̍ nyɛ̄ o̍ nyɛ̍ di̍mi̍ŋ o̍ kpe̍ma̍ ko̍ŋ ni᷄ŋ. 

7Bōōndi̍i̍ ya̍ I̍ so̍li̍ fi̍nyāā nyāā ma̍māa̍ o̍ chɛ̄le̍ŋ ni᷄ŋ I̍chi̍pī ve̍, mi̍ si̍lā nda̍ ō kālā 
ka̍lā le̍ mā tūsi̍ŋ o̍ dīōm nūu̍ bɛ̄ŋgu̍. Ndu̍yɛ̍ chɔ̍ŋ a̍ te̍le̍ŋ fi̍nyāā nyāā ma̍māa̍ mbo̍ 
bīya᷅ŋ a̍ pāa̍le̍ hāūle̍ŋ nde᷅ŋ, I̍ pɛ̍ŋgi̍ wɔ̍ a̍ nya̍ wāŋnda̍ I̍sɔ̄lūɛ̍i̍ sīlāa̍ le̍ tūsi᷄ŋndo̍ o̍ 
dīōm nūu̍ bɛ̄ŋgu̍ le̍. 

8Kɛ̍ fi̍nyāā nyāā ma̍māa̍ ā ye᷄ŋ ya̍ lānī le̍, kɛ̄lɛ̄ŋgāā ni᷅ŋ te̍, mā tūsi̍ŋ o̍ dīōm nūu̍ 
bɛ̄ŋgu̍. Nda̍ kpo̍u̍, ma̍ hīāū lāchī a̍ bōllē kālāle̍ŋ tōsāa̍, yīya᷄ŋnda̍ dɛ̍nɛ̍ wɔ̍ɔ̍ŋnda̍ wa̍ 
o̍ kɔ̄ltā ndāla̍ŋ ni᷄ŋ nda̍ŋ, la̍ŋ ko̍ nda̍ hīōū lāchī a̍ tōsāa̍ ni̍. Kpe̍ma̍ ya̍ I̍ yi̍i̍ a̍ nda̍ wo̍ 
ā chɛ᷄l mā tōsa̍ nyɛ̍ di̍mi̍ŋ o̍ kpe̍ma̍ ko̍ŋ ni᷄ŋ ndo̍ le̍. Le̍ he̍ī, dɛ̍nɛ̍ pa̍lāā o̍ dɛ̍nɛ̍ pa̍lāā 
ya̍ I̍ di̍mi̍ o̍ kpe̍ma̍ ko̍ŋ ni᷄ŋ māā tē ā kɛ̄ɛ̍ le̍ nyɛ̍ di̍mi̍ŋ o̍ kpe̍ma̍ ko̍ŋ ni᷄ŋ ndo̍ tōsāa̍ 
pɛ̍ I̍ tu̍si̍ nda̍ ndu̍ chōo̍ wo̍, mi̍ tu̍sī ndu̍ nda̍ chōo̍ kpo̍u̍.’ ” 

9Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, “Chɛ̄lūīma̍yā, wāŋnda̍ Chu̍dā, a̍ 
wānāa̍ cho̍ Chūlu̍sɛ̄lɛ̄m chi̍e̍e̍ wa̍ ā yīi̍ ya̍ de̍fo̍o̍. 

10Fi̍nyāā ndāā ma̍māa̍ kɛ̍ɛ̍ le̍ ya̍ dīōmndo̍ tūēīyɔ̄ɔ̍ wa̍, sɔ̄ɔ̍ŋ wɔ̍ɔ̍ŋ fi̍nyāā ndāā 
ma̍māā kāŋ ā wa̍ tōsāa̍ wo̍ŋ, mu̍ŋ nda̍ bɛ̍ɛ̍ nda̍ mūli̍ŋ to̍sāa̍ ni̍. Nyɛ̄m chēle̍ŋ ndo̍ŋ, 
mu̍ŋ nda̍ chō ni᷅ŋ sōōlūūwo̍ māā mɛ̄lɛ̄ka̍a̍ ndā ni̍. Wāŋnda̍ I̍sɔ̄lūɛ̄ī ni̍, wāŋnda̍ 
Chu̍dā ni̍ ā tɛ̄ɛ̄mbu̍u̍ kpe̍ma̍ ya̍ Mɛ̍lɛ̄ka̍ yīi̍ a̍ fi̍nyāā ndāā ma̍māa̍ wo̍. 

11Le̍la̍ŋ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍, I̍ cho̍ wāŋnda̍ ha̍ā dɛ̍nɛ̍ pa̍lāā 
bɛ̄ndōo̍ tūsī chōo̍ ō nda̍ nɔ̍lā ni̍ŋ mā fūla̍ lēbɛ̄ŋgu̍ le̍ wo̍. Ā chāŋ ni̍ŋ nāa̍ ya̍ Mɛ̍lɛ̄ka̍ 
chu̍a̍ mā nyūna̍ ya̍ le̍ mālāa̍ kɛ̍ I̍ ye᷅ŋ ni̍ŋ nda̍ lānī le̍. 

12Wāŋnda̍ Chūlu̍sɛ̄lɛ̄m a̍ wāŋnda̍ Chu̍dā a̍ cha᷅ŋ ni̍ŋ nāa̍ mɛ̄lɛ̄ka̍a̍ ndāa̍ chūā, 
ndu̍yɛ̍ o̍ ko̍ŋ kɔ̍ɔ̍lī, mā lōm nyɛ̄m chūŋ kɛ̄ndɔ̍ŋ o̍ nda̍ lo̍, le̍ mī mɛ̄lɛ̄ka̍a̍ ndāā ka̍ŋ ā 
māla̍ nda̍, kɛ̍ mɛ̄lɛ̄ka̍a̍ ndāā ka̍ŋ ā nɔ̍lā ni̍ŋ mā ma̍la̍ nda̍ mā sōli̍ nda̍ o̍ nyɛ̄ pālāā 
kōŋ ni᷄ŋ te̍. 

13Mɛ̄ɛ̍ wāŋnda̍ Chu̍dā a̍ nɔ̍ chi̍o̍o̍ŋ fāŋā yɛ̍, le̍nde̍ ko̍ni̍ mɛ̄lɛ̄ka̍a̍ ndāa̍ chō fāŋā ni̍. 
O̍ ko̍ŋ kɔ̍ɔ̍lī, o̍ bɛ̍ɛ̄la̍ŋ Chūlu̍sɛ̄lɛ̄m chi̍e̍e̍ kpo̍u̍ ma̍āŋnda̍ŋ lā chō lā tīūwāā lo̍ŋ, nāa̍ 
wāŋnda̍ Chūlu̍sɛ̄lɛ̄m a̍ so̍lī sa̍lāla̍ŋ o̍ mɛ̄lɛ̄ka̍ ndāa̍ Bāāl lo̍ wa̍, mɛ̄lɛ̄ka̍ nda̍ ya̍ 
Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍ wo̍. 

14Le̍la̍ŋ mī di̍mu̍l nūm Chɛ̄lūīma̍yā, nyu̍nā lɛ̄ ya̍ dīōm le̍ wāŋnda̍ ha̍ā le̍. Cha᷅ŋ nāa̍ 
ya̍ chu̍a̍ le̍ wāŋnda̍ ha̍ā, ma̍ ŋɔ̍ɔ̍cha̍ŋ o̍ ya̍ lo̍ le̍ nda̍ le̍. Dɛ̍nɛ̍ pa̍lāa̍ ō kōma̍l bɛ̍ɛ̍ 
wa᷅ŋnda̍ ha̍ā, mā nyūna̍ ya̍ dīōm le̍ mālāa̍, I̍ ye᷅ŋ nda̍ lānī le̍.” 

15“Wāŋnda̍ ha̍ā, wānāā nīa̍a̍ ya̍ I̍ ka̍a̍la̍ wa̍ nda̍ chō ni̍, kɛ̍ sɔ̄ɔ̍ŋ wɔ̍ɔ̍ŋ nda̍ tōsa̍ wo̍ŋ 
ŋ̄ chō ŋ̄ bɔ̄ɔ̍. Le̍la̍ŋ I̍ chi̍ sa̍bū o̍ sa̍bū nda̍ hīŋ o̍ chīɛ̄ī nūu̍ le̍ ya̍ sōōlūūwo̍ wo̍ le̍. Ā 
yi̍ya̍ŋ nu̍a̍ā māā tē ā chūa̍ būŋga᷄ŋ le̍ sɔ̄ɔ̍ŋ kɛ̍ndɔ̍ŋ tōsāa̍ pɛ̍, o̍ ko̍ŋ kɔ̍ɔ̍lī, mā sōli̍ 
chɔ̄lūa̍a̍ sa̍lālā lūāmāāla̍ŋ o̍ ya̍ lo̍, māā dɛ̍nɛ̍ pa̍lāā ya̍ I̍ kɛ̍ɛ̍si̍a̍a̍ le̍ nda̍ wo̍ ō chō nda̍ 
bīōndɔ̄ɔ̄ le̍. Ā yi̍ya̍ŋ le̍nde̍ mā wa̍ a̍ kɔ̄l kɛ̄ndɛ̄ kōŋ te̍. 

16Mɛ̄ɛ̍ yɔ̄m ɔ̄li̍fīi̍ wo̍ ō wā nu̍a̍ā, le̍ te̍le̍ŋ o̍ te̍le̍ŋ ō chō le̍nde̍ o̍ pu̍i̍yāā yu̍kɔ̄ŋ mbō 
kūā ɔ̄li̍fīi̍ma̍ kɛ̄ndɛ̄ kɛ̍ndīa̍ŋ yɛ̍, le̍nde̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ 
wo̍ ya̍ i̍i̍ chu̍a̍ wāŋnda̍ ha̍ā ni̍. Kɛ̍ I̍ cho̍ tōsā mī ya̍a̍mɔ̍ɔ̍wa̍ hīŋ a̍ bɔ̄ɔ̄lūū bɛ̄ndōo̍ mā 
hu᷄ŋ de᷅l nda̍ chōo̍. Mɛ̄ɛ̍ yɔ̄mndo̍ ō ŋūā nu̍a̍ā a̍ lɛ̄ūwūŋ ndɔ̍ŋ kpo̍u̍ yɛ̍, le̍nde̍ nda̍ 
tɛ̄ɛ̄mbūū ni̍ŋ nda̍ ni̍. 

17“Wāŋnda̍ I̍sɔ̄lūɛ̄ī a̍ wāŋnda̍ Chu̍dā a̍ wa̍ māwāā mɛ̄ɛ̍ yɔ̄m ɔ̄li̍fīi̍ wo̍ ō chō nu̍a̍ā 
yɛ̍. Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, ya̍ ya̍ i̍i̍ tɔ᷅l yɔ̄mndo̍ ho̍ō ni̍, 
kɛ̍ I̍ chi̍i̍ kɛ̄ɛ̄sīāā le̍ mī tɛ̍ɛ̍mbu̍u̍ ndu̍. Wāŋnda̍ I̍sɔ̄lūɛ̄ī ni̍, wāŋnda̍ Chu̍dā ni̍, ā tōsa̍ 
mi̍ ya̍ Mɛ̍lɛ̄ka̍ dūāūnu᷄ŋ tu̍mbe̍ a̍ nda̍, fo̍ndōle̍, le̍ yɔ̄ŋ wɔ̄ɔ̍ŋ nda̍ tōsa̍ wo̍, ndu̍ yɔ̍nūŋ 
māā kɛ̄ɛ̄ nda̍ kɛ̄ɛ̍ ya̍ ma̍ mūli᷄ŋ sa̍lāla̍ŋ sōlīo̍o̍ o̍ Bāāl lo̍ māā mɛ̄lɛ̄ka̍ ndā yɛ̍ wo̍ ni̍.” 

A̍ mɛɛ̄ ̍nda̍ yīi ̍Chɛl̄ūīma̍yā de̍fo̍o̍ le̍ ndu̍ dīyɔɔ̄ ̍yɛ ̍o̍kɔɔ̄̄ 
18O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ a̍ de̍fe̍ ya̍a̍mɔ̍ɔ̍wa̍a̍ nīa̍a̍ ā yīi̍ ya̍ le̍ ya̍ 
dīyɔ̄ɔ̍ wo̍ o̍kɔ̄ɔ̄. 

19Mɛ̄ɛ̍ nda̍ wā nu̍a̍ā kɔ̄la̍ŋ a̍ sāa̍ le̍ ndu̍ dīyɔ̄ɔ̍ kɛ̍ ō si̍nā le̍ yɛ̍, le̍nde̍ ya̍ I̍ wa̍ ni᷅ŋ 
ya̍a̍mɔ̍ɔ̍wa̍a̍ nīa̍a̍ tɛ̄ɛ̄ŋ ni̍. Mɛ̄ɛ̄māā ya̍a̍mɔ̍ɔ̍wa̍a̍ nīa̍a̍ nda̍ a̍a̍ chi̍i̍ ni᷅ŋ kɛ̄ɛ̄sīāā le̍ ya̍ 
dīyɔ̄ɔ̍ I̍ si̍na̍ ndi̍ nu̍a̍ā le̍. Ā wa̍ ni᷅ŋ dīmīo̍o̍ o̍ nyɛ̄ chāā ni᷄ŋ āā, “Yɔ̄m wɔ̄ɔ̍ŋndo̍ tē 
wānā ye̍e̍ma̍ le̍ ndu̍ fāŋāa̍ pɛ̍ ba̍ū, lā tɛ̄ɛ̄mbu̍u̍ ndu̍ a̍ kōmɔ̄ɔ̄ ndɔ̄ɔ̍ lātūlu̍ kpo̍u̍. Ŋ̄ 
dīīnu᷅ŋ pōo̍ ho̍ō mī ŋ̄ fāŋa᷅ŋ ndu̍ o̍ chi̍e̍ēŋndo̍ chōo̍, mī ŋ̄ tōsa̍ wānā o̍ wānā yi̍yāŋ 
ndɛ̍ a̍ ndu̍ o̍kɔ̄ɔ̄ le̍.” 

20O̍ ko̍ŋ, mi̍ pi̍ɛ̍ī Mɛ̄lɛ̄ka̍ a̍a̍, “Ōo̍ Mɛ̄lɛ̄ka̍ Ya̍a̍wɛ̄ɛ̄, wāna̍ ki̍a̍lū ya̍mɛ̍i̍ o̍ tōnya̍a̍ chōo̍ 
wo̍ ŋ̄ chō ni̍. Nu᷄m si̍nā yi̍ya᷄ŋnda̍ wāna̍ chi̍o̍o̍ ni̍, a̍ tūūla̍ cho̍ o̍ kɔ̄l ndɔ̄ɔ̍ ni᷄ŋ nda̍ŋ. 
I̍ ma̍l nu̍m sūɛ̍i̍ nīi̍ o̍ bā Mɛ̄lɛ̄ka̍. Nūm pi̍la̍ mi̍ŋgu̍l ya̍a̍mɔ̍ɔ̍wa̍a̍ nīa̍a̍ ha̍ā māa̍.” 

21Wāŋnda̍ A̍na̍tɔ̍tī chi̍e̍e̍ nda̍ a̍a̍ kɛ̍ɛ̍si̍a̍a̍ le̍ ya̍ dīyɔ̄ɔ̍. Ma̍ dīmūl la̍ māā tē ya̍ I̍ hi̍o̍ū 
lāchī a̍ yōōŋgu̍ Mɛ̄lɛ̄ka̍a̍ dīmīo̍o̍ pɛ̍ māā ā chō ya̍ dīyɔ̄ɔ̄. 

22Kɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ a̍ nda̍ o̍kɔ̄ɔ̄ wo̍ cho̍ ho̍ō ni̍. 
Ō dīmi̍ āā, “I̍ cho̍ hūnɔ̄ɔ̄ wāŋnda̍ ha̍ā nyɛ̄ pālāā bɛ̄ndōo̍ tūsī chōo̍. I̍ cho̍ tōsā mī 
chūāā ndāā pi̍a̍a̍ndūa̍a̍ ā hu᷄ŋ sɔ̍lā pīɔ̍mndo̍ o̍ chɔ̄ūwo̍ ni᷄ŋ, ndu̍yɛ̍ mī to̍sa̍ mī 
chɛ̄lɛ̄kpi̍a̍a̍ ndāā pi̍a̍a̍ndūa̍a̍ a̍ ā lāāndūa̍a̍ ā chūu̍ a̍ yīa̍a̍ŋ. 

23Tē te̍le̍ŋ ya̍ I̍ tu̍sī ni̍ŋ wa᷅ŋnda̍ A̍na̍tɔ̍tī nyɛ̄ pālāa̍ chōo̍ wo̍ ō fūūlu̍u̍ pɛ̍ mī hu̍ŋ 
tu̍sī nda̍ nyɛ̄ pālāā kōŋ chōo̍, I̍ cho̍ tōsā wāŋndo̍ ō pīlɛ̍ bɛ̍ɛ̍ ō lo᷅ ni̍ŋ yo̍o̍mū le̍.” 

Chɛ̄lūīma̍yā 12 

A̍ mɛɛ̄ ̍Chɛl̄ūīma̍yā o̍ nyu̍na̍ Mɛl̄ɛk̄a̍ Ya̍a̍wɛɛ̄ ̄dīōm yɛ ̍o̍kɔɔ̄ ̄

1“Mɛ̄lɛ̄ka̍ Ya̍a̍wɛ̄ɛ̄, I̍ si̍nā māā le̍ te̍le̍ŋ o̍ te̍le̍ŋ tē I̍ ŋɔ̍ɔ̍chi̍a̍ŋ nāa̍ nūm chu̍a̍ pɛ̍ a̍ īsɔ̄ɔ̍ 
o̍ i̍sɔ̄ɔ̍ o̍kɔ̄ɔ̄, 

ō nɛ̄ī sa̍kpōo̍ chōo̍ ŋ̄ bīī ndi̍ ni̍. Kɛ̍ ndu̍yɛ̍, I̍ ye̍e̍ma̍ mī nyu̍na̍ nu̍m a̍ mɛ̄ɛ̍ ŋ̄ bīī sɔ̍ɔ̍ŋ 
ŋ̄ pūm yɛ̍ o̍kɔ̄ɔ̄. Vɛ᷅ mā to̍sa̍ mī wānāā dɛ̍nɛ̍ wɔ̍ɔ̍ŋnda̍ ā dīī dɛ̍nɛ̍? Vɛ᷅ mī wānāā yɔ̄ŋ 
wɔ̄ɔ̍ŋāā ā bɛ̄ndūa̍a̍ ā wānu̍ŋ, le̍ te̍le̍ŋ o̍ te̍le̍ŋ nyɛ̄ o̍ nyɛ̄ wā ō kɛ̄ndɛ̄ a̍ nda̍? 

2Wāŋnda̍ ha̍ā, mɛ̄ɛ̍ wāŋndo̍ ō tūāl nu̍a̍ā yɔ̄mndo̍, mī yɔ̄m kōŋ ō lūɛ̄ī pūūndo̍ŋ lɛ̄ŋ 
nyɛ̄ kɛ̄ndɛ̄ kɛ̍ndɛ̄, ndu̍yɛ̍ mbō hīndū, mbō kāndu̍ kōmɔ̄ɔ̍ yɛ̍, le̍nde̍ ŋ̄ kɛ̄si̍ nda̍ o̍ 
fo̍ndāŋndā ndāla̍ŋ ni̍ mā to̍sa̍ mā sīmnu᷄ŋ wa̍nāā kpāāyā. Ndu̍yɛ̍ wāŋnda̍ ha̍ā yɛ̍, 
a̍ lāsōndō ko̍ni̍ nda̍ sūāā sɔ̍ɔ̍ŋ kɛ̍ndɔ̍ŋ a̍ nūm o̍kɔ̄ɔ̄ ni̍, kɛ̍ ndu̍yɛ̍ kɔ̄ltā ndāla̍ŋ lā 
chōŋnu᷄ŋ la̍nda̍ŋ a̍ nūm. 

3Kɛ̍ ya̍ ya̍, nūm Mɛ̄lɛ̄ka̍ Ya̍a̍wɛ̄ɛ̄, ā sīnā a̍ ya̍ o̍kɔ̄ɔ̄. Ā chō chɔ̄ɔ̍ yīya᷄ŋnda̍ cho̍ o̍ kɔ̄l 
nūu̍ ni᷄ŋ nda̍ŋ, ndu̍yɛ̍ ma̍ wā ya̍ tōfāa̍ kīo̍o̍ le̍ mā chē mɛ̄ɛ̍ kɔ̄l nūu̍ chō a̍ nūm yɛ̍. 
Wānāā dɛ̍nɛ̍ wɔ̍ɔ̍ŋnda̍ ha̍ā, to̍sa̍ mā sāsu̍ nda̍ le̍ nda̍ kɔ̄la̍ŋ dīūwo̍ mɛ̄ɛ̍ ndā kūā 
nu̍a̍ā a̍ sāa̍ o̍ yōōle̍ŋ le̍ ndu̍ kɔ̄la̍ŋ dīyɔ̄ɔ̍ yɛ̍. Hɛ̍li̍ nda̍ pɔ̍ɔ̍ mā wa̍ pɔ̍ɔ̍ ā kɛ̄sīāā le̍ nda̍ 
hūnɔ̄ɔ̍ dīūwo̍ o̍ pāa̍le̍ le̍ŋ chōo̍. 

4Mɛ̄lɛ̄ka̍, bāā mɛ̄ɛ̍ nu̍a̍ā ko̍ lɛ̄ŋnde̍ŋ nde᷅ŋ lē chō ni᷅ŋ lō lē tāmbɛ̍i̍ māā lɛ̄ŋndē po̍l 
ni̍, bīllo̍ kpo̍u̍ o̍ chīɔ̍ɔ̍ŋ ni᷄ŋ mbō chūū vēsa̍? Le̍ yɔ̄ŋ wɔ̄ɔ̍ŋ wānāa̍ cho̍ o̍ lɛ̄ŋnde̍ŋ 
nde᷅ŋ ni᷄ŋ nda̍, vīsīāā yōndūa̍a̍ a̍ yōūwa̍ kpo̍u̍ ā chūu̍ ni᷅ŋ.” Ndu̍yɛ̍ o̍ ko̍ŋ kɔ̍ɔ̍lī, mi̍ 
wānāā dɛ̍nɛ̍ wɔ̍ɔ̍ŋnda̍ ha̍ā ā wā dīmīo̍o̍ āā, “Nyɛ̄ o̍ nyɛ̄ na̍a̍ ŋ̄ chō tōsāa̍ Mɛ̄lɛ̄ka̍ cho̍ 
na̍a̍ chɔ̄ le̍.” 

5Mi̍ Mɛ̄lɛ̄ka̍ lō o̍ ko̍ŋ mbo̍ dīmūl la̍ āā, “Chɛ̄lūīma̍yā, tē lā wa̍ nyāānɔ᷄ŋ lābɛ̄ɛ̄la̍a̍ nya̍ 
wāŋndā chīe̍e̍ya̍ pɛ̍ mā sa̍ŋga̍, vɛ̄ɛ̍nɛ̍ ŋ̄ sīmūl lɛ̍ su̍a̍a̍ le̍ nyāānɔ᷄ŋ lābɛ̄ɛ̄la̍a̍ nya̍ nda̍? 
Tē a̍ bu̍mba̍ kɔ̄la̍ŋ nɔ̄lāa̍ nāa̍ kpe̍nde̍ke̍lla̍ pɛ̍, mā kūā mā bōŋī mā dēl pɛ̍, vɛ̄ɛ̍nɛ̍ ŋ̄ 
nɔ̄lā yɛ̍ kɔ̄la̍ŋ o̍ yōndō mɔ̄ndɔ̄ mɔ̄ndɔ̄ bɛ̄ndōo̍ ni᷄ŋ, mɛ̄ɛ̍ Chɔ̍ɔ̍dāŋ kɔ̍ŋgɔ̍ o̍ cho̍ nu̍a̍ā 
yɛ̍? 

6Chɛ̄lūīma̍yā, wānāya᷅ŋ nūmndo̍ŋ kpe̍e̍kpe̍i̍, a̍ nya̍ fūla̍ o̍ yu̍ŋgu̍ pi̍lɔ̍ɔ̍ chōo̍ nya̍ 
nda̍ wa̍, nda̍ pi̍si̍ nu̍m ni̍. Nda̍ yi̍i̍ nu̍m de̍fo̍o̍ ni̍ le̍ nu̍m dēlɔ̄ɔ̍ chōo̍. Le̍la̍ŋ mɛ̄ɛ̍ o̍ 
mɛ̄ɛ̍ nda̍ sōo̍ sɔ̍ɔ̍ŋ kɛ̍ndɔ̍ŋ a̍ nūm o̍kɔ̄ɔ̄, la̍a̍la̍ŋ a̍ nda̍ le̍.” 

Mɛl̄ɛk̄a̍ Ya̍a̍wɛɛ̄ ̄o̍ ta̍mbu̍ kɔl̄ a̍ yɔŋ̄ wɔɔ̄ŋ̍ wānāā ndūa̍a̍ ā tōsa̍ wo̍ 
7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “I̍ cho̍ hūnɔ̄ɔ̄ yu̍ŋgu̍ nūu̍ I̍sɔ̄lūɛ̍i̍ kɛ̄ɛ̄. 
Yu̍ŋgu̍ ya̍ i̍i̍ hɛ̍li̍, mi̍ si̍i̍ŋgūū ndu̍ māā nyɛ̄ nī wo̍ ndu̍ wa̍ ho̍ō ni̍, kɛ̍ I̍ cho̍ ndu̍ hūnɔ̄ɔ̄ 
mālɔ̄ɔ̄. Wānāā nīa̍a̍ ya̍ i̍i̍ ka̍a̍la̍ wa̍, I̍ cho̍ nda̍ hūnɔ̄ɔ̄ mālɔ̄ɔ̄ ya̍a̍mɔ̍ɔ̍wa̍a̍ ndāa̍ o̍ bā. 

8Yu̍ŋgu̍ ni̍ ya̍ I̍ hɛ̍li̍ mi̍ si̍i̍ŋgūū ndu̍ māā nyɛ̄ nī wo̍ ō sīmnu᷄ŋ nāa̍ ya̍ chu̍a̍, mɛ̄ɛ̍ 
kpɔ̍kūŋndo̍ wā nu̍a̍ā o̍ būndɔ̍ɔ̍ ni᷄ŋ yɛ̍. Mɛ̄ɛ̍ kpɔ̍kūŋndo̍ ō pɛ̄ɛ̄līāā nu̍a̍ā nyɔ̄ɔ̍ chōo̍ 
yɛ̍, le̍nde̍ nda̍ dɔ̄ɔ̄nu᷄ŋ yo̍lɛ̄i̍ a̍ ya̍ ni̍. Le̍ he̍ī, ya̍ Mɛ̍lɛ̄ka̍ I̍ tu̍l nda̍ yɛ̄le̍ŋ. 

9Yu̍ŋgu̍ ya̍ I̍ si̍i̍ŋgu̍u̍ māā nyɛ̄m ni̍ ŋ̄kɛ᷅, ō sīmnu᷄ŋ nāa̍ ya̍ chu̍a̍ mɛ̄ɛ̍ yōū bīyāa̍ ō chō 
nu̍a̍ā yɛ̍. Kɛ̍ I̍ cho̍ tōsā mā hu᷄ŋ ba̍lū ndu̍ le̍ ndu̍ chīŋa̍la᷅ŋndo̍ mɛ̄ɛ̍ yōūwāā bīyāa̍ ā 

bālū nu̍a̍ā nyɔ̄ɔ̍ le̍ ndu̍ dēlɔ̄ɔ̍ chōo̍ yɛ̍. Lā dīmu̍l vīsīa̍a̍ yōndūa̍a̍ kpo̍u̍ mā 
chūūŋgi̍āŋ na̍a̍ pi᷅lɛ̍ le̍ hūnɔ̄ɔ̍ dīāllūŋ wāŋnda̍ ha̍ā dīo̍o̍ mā pīm. 

10Māsāā bɛ̍ndūa̍a̍ cho̍ o̍ lɛ̄ŋīī chēle̍ŋnde̍ ni᷄ŋ nda̍ ā bɔ̄ɔ̍ bɔ̍ɔ̍ a̍ hūŋ ni̍ŋ mā hu᷄ŋ 
tɛ̍ɛ̍mbūū kpe̍le̍ ni̍ yɔ̄mīī kūāmāa̍, ndu̍ yɔ̍nūŋ māā wānāā nīa̍a̍ ni̍. Ā chō hūnɔ̄ɔ̄ chīɛ̄ī 
nīi̍ nīɔ̄ū nīɔ̄ū mā tɛ̄ɛ̄mbu̍u̍ ndi̍ kpo̍u̍. Chīɛ̄ī nīī kɛ̍ndɛ̄ kɛ̍ndɛ̄i̍ he̍ī, ā chō ndi̍ tɛ̄ɛ̄mbūū 
mī ī sīmnu᷄ŋ mɛ̄ɛ̍ lɛ̄ŋndē po̍lte̍ŋ lē chō nu̍a̍ā yɛ̍. 

11Ā chō ndi̍ hūnɔ̄ɔ̄ sīīŋgūū mɛ̄ɛ̍ lɛ̄ŋndē vēsɛ̍i̍le̍ bɛ̍ndūle̍ŋ lē chō nu̍a̍ā yɛ̍, mī ī 
sīmnu᷄ŋ fo̍ndāŋ tāmbɛ̍i̍ ya̍ Mɛ̍lɛ̄ka̍ o̍ hɔ̄l. Lɛ̄ŋnde̍ŋ nde᷅ŋ kpo̍u̍ lē chō hūnɔ̄ɔ̄ sīmnɔ᷄ŋ 
po̍llo̍. Ndu̍yɛ̍ wānā o̍ wānā bu̍u̍la̍ŋ bɛ̍ɛ̍ a̍ ndi̍ o̍kɔ̄ɔ̄ le̍. 

12Pūa̍a̍ chɔ̄ūwāa̍ cho̍ hūnɔ̄ɔ̄ lɛ̄ŋnde̍ŋ nde᷅ŋ tɛ̄ɛ̄mbūū wa̍, ā chō hūnɔ̄ɔ̄ tīū o̍ pēmbūŋ 
po̍llo̍ŋ chōo̍ kpo̍u̍. Tē te̍le̍ŋ ko̍ŋ ō fūūlu̍u̍ pɛ̍, ya̍a̍mɔ̍ɔ̍wa̍a̍ ya̍ Mɛ̄lɛ̄ka̍ Ya̍a̍wɛ̄ɛ̄ I̍ vi̍ām 
ni̍ŋ le̍ lɛ̄ŋnde̍ŋ nde᷅ŋ tɛ̄ɛ̄mbūūwo̍ wa̍, ā wā ni̍ŋ fu̍lāa̍ bā o̍ bā fe̍e̍ mā tīu̍ o̍ lɛ̄ŋnde̍ŋ 
nde᷅ŋ ni᷄ŋ. Wānā o̍ wānā ve᷅m ni̍ŋ a̍ kɔ̄l nyūlū o̍ lɛ̄ŋnde̍ŋ nde᷅ŋ ni᷄ŋ te̍. 

13Wānāā nīa̍a̍ ā sāŋ ni̍ŋ wi̍tīi̍yo̍ŋ o̍ chīɔ̄ɔ̄ŋ nda᷄ŋ ni᷄ŋ, kɛ̍ bīllo̍ kpo̍sōŋ ko̍ nda̍ kūāū 
ni̍ŋ ni̍. Ā tōsā ni̍ŋ wa̍lta̍ŋ mā yɔ̄ɔ̄kpi̍a̍a̍ nda̍ pi̍la̍ yɔ̄ɔ̄kpīa̍a̍ pīla̍, kɛ̍ ā sɔ̍lā ni̍ŋ tɔ̍nɔ̄ o̍ 
tɔ̄nɔ̍ le̍. Tɔ̄lɔ̄ɔ̄la̍ŋ o̍ chīɔ̄ɔ̄ŋ nda᷄ŋ ni᷄ŋ kpo̍u̍ lā chō hūnɔ̄ɔ̄ tāmbu̍ mī kɔ̄lta̍ŋ lā tāmbu̍ 
nda̍, fo̍ndōle̍, tu̍mbe̍ ya̍ Mɛ̍lɛ̄ka̍ Ya̍a̍wɛ̄ɛ̄ du̍a̍u̍nūŋ ni̍ŋ a̍ nda̍ wo̍ ō wā ni̍ŋ o̍ bɔ̍ɔ̍.” 

A̍ mɛɛ̄ ̄Mɛl̄ɛk̄a̍ Ya̍a̍wɛɛ̄ ̄o̍ kɔŋ̍gɔl̍a̍ŋ lɛŋ̄īi ̍chiɛ̍ɛ̍l̍ia̍̄ŋ a̍ Is̍ɔl̄ūɛi̍y̍a̍ ve̍ yɛ ̍
14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Lɛ̄ŋīi̍ dɛ̍nɛ̍ wɔ̍ɔ̍ŋīī chi̍ɛ̍ɛ̍li̍āŋ a̍ I̍sɔ̄lūɛ̄ī, 
mi̍ ī tɛ̄ɛ̄mbūū lɛ̄ŋndē I̍sɔ̄lūɛ̍i̍le̍ŋ, lɛ̄ŋndē ya̍ I̍ ke̍ wānāā nīa̍a̍ māā lɛ̄ŋndē ndā le̍ŋ 
nde̍, nyɛ̄ ya̍ I̍ to̍sa̍ a̍ wāŋnda̍ Chu̍dā wo̍ mɛ̄ɛ̍ mī to̍sa̍ ndu̍ a̍ wāŋnda̍ o̍ lɛ̄ŋnde̍ he̍ī 
ni᷄ŋ. I̍ cho̍ wāŋnda̍ ha̍ā sōlī o̍ lɛ̄ŋīī ndɛ̄i̍ ke̍ŋ ni̍ŋ mī fa̍ŋa̍ nda̍ lo̍ŋ ba̍ū. 

15Kɛ̍ ndu̍yɛ̍ tē te̍le̍ŋ ti̍ŋ hīōū pɛ̍, I̍ cho̍ wāŋnda̍ o̍ lɛ̄ŋnde̍ he̍ī ni᷄ŋ i̍nyīɛ̍i̍ tūīīnɔ᷄ŋ mī 
so̍li̍ nda̍ nāa̍ nda̍ chō wā wa̍, mī to̍sa̍ mī wānā o̍ wānā mi̍i̍ŋgu̍ o̍ nyɛ̄m ndɔ̄ɔ̍ŋ chōo̍, 
o̍ lɛ̄ŋndē ndɔ̄le̍ŋ ni᷄ŋ. 

16Ndu̍yɛ̍ tē wāŋnda̍ ha̍ā ā chɛ᷄l pɛ̍ mā chu̍a̍ pɛ̄ɛ̄kūlā wānāā nīa̍a̍ a̍ kɔ̄ltā ndāla̍ŋ 
kpo̍u̍, ndu̍yɛ̍ mā sōōlu̍u̍ ya̍ Mɛ̍lɛ̄ka̍ Ya̍a̍wɛ̄ɛ̄ mɛ̄ɛ̍ nda̍ pɛ̄ɛ̄ku̍ wānāā nīa̍a̍ le̍ mɛ̄lɛ̄ka̍ 
ndāa̍ Bāāl sōōlūūwo̍ yɛ̍ pɛ̍, I̍ cho̍ tōsā mā sīmnu᷄ŋ wa̍nāā pīlɛ̍ nda̍ wānāā nīa̍a̍ 
ndu̍yɛ̍ mī to̍sa̍ mī nyɛ̄ o̍ nyɛ̄ ō wa̍ ō kɛ̄ndɛ̄ a̍ nda̍. 

17Kɛ̍ lēlɛ̄ŋ o̍ lēlɛ̄ŋ le̍ kɛ̍ɛ̍ le̍ nīla̍ŋ yāŋɔ̄ɔ̍ o̍ nyɛ̄ ya̍ I̍ di̍mūl nda̍ wo̍ pɛ̍, wāŋnda̍ o̍ 
lɛ̄ŋndē lēŋ ni᷄ŋ, sōlīo̍o̍ ya̍ I̍ so̍lī nda̍ lo̍ŋ ni̍ po̍, ndu̍yɛ̍ mī tɛ̍ɛ̍mbu̍u̍ nda̍ kpo̍u̍. Ya̍ 
Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

Chɛ̄lūīma̍yā 13 

Mɛl̄ɛk̄a̍ tūu̍ wāŋnda̍ Chu̍dā a̍ kōlā ip̍ɛŋ̍gɛ ̍Chɛl̄ūīma̍yā wo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kɔ̍ mā kɔ̍ pi̍o̍ndū pɛ̄ŋgɛ̍i̍ kōlā 
kɛ̍ndɛ̄ kɛ̍ndɔ̄ɔ̍ mā yi̍i̍nu̍ŋ ndu̍ māā yāmbā. Kɛ̍ kōlā i̍pɛ̍ŋgɔ̍ɔ̍ ho̍ō a̍ nɔ̍ mā ma̍l ndu̍ 
o̍ māmɛ̄ŋ ni᷄ŋ te̍.” 

2O̍ ko̍ŋ, mi̍ kɔ̍ pi̍o̍ndū kōlā i̍pɛ̍ŋgɛ̍ kɛ̍ndɛ̄ kɛ̍ndɔ̄ɔ̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ 
yɛ̍, mi̍ yi̍i̍nu᷄ŋ ndu̍ māā yāmbā. 

3Mɛ̄ɛ̍ te̍le̍ŋ ti̍ŋ ō hīo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ o̍ dīi̍ŋ ndɔ̄ɔ̍. Mbo̍ 
dīmūl la̍ āā, 

4“So̍li̍ kōlā i̍pɛ̍ŋgɛ̍ ŋ̄ pēndū ma̍ yīīnu̍ŋ ndu̍ māā yāmbā wo̍, mā kūɛ̄ a̍ ndu̍ o̍ Pēē 
Bɛ̍ndōo̍ Yūfi̍lu̍a̍tīī mā kɔ̍ sɔ̍ɔ̍ŋā ndu̍ o̍ pōūta̍ŋ tɛ̄ɛ̄ŋ.” 

5O̍ ko̍ŋ, mi̍ kɔ̍ sɔ̍ɔ̍ŋā kōlā i̍pɛ̍ŋgɔ̍ɔ̍ ho̍ō o̍ pōūta̍ŋ tɛ̄ɛ̄ŋ, o̍ Pīo̍o̍ Yūfi̍lu̍a̍tīī, mɛ̄ɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mu̍l la̍ yɛ̍. 

6Mɛ̄ɛ̍ pālɛ̍i̍ fa̍ŋgā ī hīo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kɔ̍ Yūfi̍lu̍a̍tīī mā kɔ̍ so̍lī 
kōlā i̍pɛ̍ŋgɛ̍ ya̍ I̍ di̍mu̍l nu̍m ma̍ kɔ̍ vi̍ōŋ lo̍ŋ ndo̍.” 

7O̍ ko̍ŋ kɔ̍ɔ̍lī, mi̍ ku̍ā Yūfi̍lu̍a̍tīī, mi̍ kɔ̍ so̍lī kōlā i̍pɛ̍ŋgɔ̍ɔ̍ ho̍ō nāa̍ ya̍ I̍ sɔ̍ɔ̍ŋa̍ ndu̍ wa̍. 
Kɛ̍ kōlā i̍pɛ̍ŋgɔ̍ɔ̍ ho̍ō ō wa̍ ni᷅ŋ ō lūɛ̄īyāā mu̍lɛ̄, ndu̍ o̍o̍ bɛ̍nda̍ lɛ̍ le̍ nyɛ̄ o̍ nyɛ̄ tōsā a̍ 
ndu̍ le̍. 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ āā, 

9“Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍, mɛ̄ɛ̍ i̍ yɔ̍nu̍ŋ nu̍a̍ā a̍ kōlā i̍pɛ̍ŋgɔ̍ɔ̍ 
ho̍ō yɛ̍, le̍nde̍ ko̍ ya̍ I̍ tɛ̍ɛ̍mbūū ni̍ŋ nyɛ᷅ wāŋnda̍ Chu̍dā, a̍ wāŋnda̍ Chūlu̍sɛ̄lɛ̄m 
chi̍e̍e̍ a̍ ke̍lū yōŋgāa̍ a̍ ndu̍ o̍kɔ̄ɔ̄ wo̍ ni̍. 

10Wāŋnda̍ ha̍ā wānāā dɛ̍nɛ̍ wɔ̍ɔ̍ŋnda̍ nda̍ chō ni̍. Ā kɛ̄ɛ̍ le̍ ya̍ dīōmndo̍ tūēīyɔ̄ɔ̍ ma̍ 
lō o̍ ko̍ŋ ma̍ tōsā bōllē kālāle̍ŋ a̍ ya̍ ma̍ mūli᷄ŋ nyɛ᷅m chēle̍ŋndo̍ŋ sāāŋ̄gīāllo̍, ndu̍yɛ̍ 
mā sōōlūū mu̍ŋ māā mɛ̄lɛ̄ka̍a̍ ndā. Le̍ he̍ī, mɛ̄ɛ̍ kōlā i̍pɛ̍ŋgɔ̍ɔ̍ ho̍ō ō tāmbu̍ nu̍a̍ā 
mbo̍ sīmnu᷄ŋ yu̍u̍lu̍ fo̍ndō fu̍u̍ yɛ̍, le̍nde̍ i̍ yɔ̍nūŋ ni̍ŋ a̍ nda̍ ni̍. 

11Mɛ̄ɛ̍ wāŋndo̍ ō yīīnūŋ nu̍a̍ā kōlā i̍pɛ̍ŋgɔ̍ɔ̍ māā yāmbā, mbō sāa̍ ndu̍ chāŋnda̍ nyɛ̄ 
kɛ̄ndɛ̄ kpi̍ŋ yɛ̍, le̍nde̍ ya̍ i̍i̍ ye̍e̍ma̍ ni̍ mī wāŋnda̍ Chu̍dā a̍ wāŋnda̍ Chūlu̍sɛ̄lɛ̄m nda̍ 
a̍a̍ na̍nu᷄ŋ ya̍ o̍ ībūŋ mī nda̍ a̍a̍ ho̍lnu̍ŋ ya̍ nyɛ̄ kɛ̄ndɛ̄ kɛ̍ndɛ̄. Ya̍ i̍i̍ ye̍e̍ma̍ mī nda̍ a̍a̍ 
wa̍ māā wānāā nī le̍ mī dīōlā nīla̍ŋ la̍ a̍a̍ sɔ̍la̍ sāŋgālāa̍ a̍ bɛ̄ɛ̄le̍ŋ. Kɛ̍ wāŋnda̍ ha̍ā ā 
ye᷄ŋ ya̍ lānī le̍.” 

Nyɛ ̄Mɛl̄ɛk̄a̍ dīmu̍l Chɛl̄ūīma̍yā a̍ kpɛɛ̍n̍ɛi̍ ̍māmūɛī̄ye̍ o̍kɔɔ̄ ̄wo̍ 
12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl la̍ āā, “Chɛ̄lūīma̍yā, di̍mu̍l wa᷅ŋnda̍ I̍sɔ̄lūɛ̄ī māā ya̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ dīmi̍ māā, kpɛ̍ɛ̍nɛ̍i̍ māmūɛ̄īye̍, mūɛ̄īya̍ŋ nda̍ 
dūāū le̍ni̍ŋ ni̍. Tē a̍ di̍mu̍l nda̍ le̍nde̍ pɛ̍ mā dīmu̍l nu̍m māā, na̍a̍ bɛ̍ɛ̍ ŋ̄ sīnā māā 
kpɛ̍ɛ̍nɛ̍i̍ māmūɛ̄īye̍ ndi̍, mūɛ̄īya̍ŋ wānā du̍a̍ū le̍ni̍ŋ ni̍ pɛ̍, 

13a̍ lo̍ ko̍ŋ a̍ di̍mu̍l nda̍ māā, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ 
māā, wānā o̍ wāna̍ cho̍ lɛ̄ŋnde̍ŋ nde᷅ŋ, I̍ cho̍ tōsā mā hu᷄ŋ yɔ̍nu̍ŋ mɛ̄ɛ̍ mūɛ̄īya̍ŋ mā 
bīī nu̍a̍ā wāŋndo̍ yɛ̍. Māsāā bɛ̍ndūa̍a̍ I̍sɔ̄lūɛ̄ī, a̍ fu̍la̍ o̍ pūlāle̍ Māsāa̍ Dēēve̍le̍ŋ chōo̍ 
wa̍ ni̍, wānāā sōlīāā lāsa̍lāa̍ ni̍, wānāa̍ su̍a̍ā le̍ Mɛ̄lɛ̄ka̍ wa̍ ni̍, ndu̍yɛ̍ a̍ wānā o̍ wāna̍ 
cho̍ Chūlu̍sɛ̄lɛ̄m chi̍e̍e̍, nda̍ kpo̍u̍ le̍nde̍ nda̍ yɔ̄nūŋ ni̍ŋ ni̍. 

14Ndu̍yɛ̍ nda̍ kpo̍u̍ I̍ cho̍ nda̍ hūnɔ̄ɔ̄ dīū ā pīlɛ̍ŋ pi̍lɛ̍ŋ nda̍, ō ya̍ I̍ bi̍ī ko̍, I̍ fa̍sāŋā 
ndu̍ o̍ chāa̍ŋ ndɔ̄ ō dēl ō wū. Fi̍nyāa̍ a̍ pūa̍a̍ ndāā vi̍a̍lāa̍ lātūlu̍ le̍nde̍ ya̍ I̍ di̍ū ni̍ŋ 
nda̍ ni̍. Tē te̍le̍ŋ ko̍ŋ ō fūūlu̍u̍ pɛ̍, īnyīɛ̍ɛ̍ bɛ̍ɛ̍ I̍ nɔ᷅ ni̍ŋ le̍ nda̍, kɛ̄lɛ̄ŋgāā mī mɔ̍nɛ̍i̍ bīī 
ya̍ le̍ nda̍, ɔ̄ɔ̄ mī kɔ̍ɔ̍ni̍a̍a̍ bīī ya̍ le̍ nda̍, mī ma̍ŋga̍la̍ kɔ̄l nūu̍ I̍ tɛ̍ɛ̍mbūū nda̍ nda̍ le̍ 
le̍.” 

Chɛl̄ūīma̍yā sil̍a̍ wāŋnda̍ a̍ yōŋgāa̍ o̍kɔɔ̄̄ 
15Wāŋnda̍ I̍sɔ̄lūɛ̄ī, Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ īsɔ̄ɔ̍ nāa̍ nya̍ chūā. Lā ya᷄ŋ ni᷅la̍ŋ mī lā tūēī 
nyɛ̄ o̍ di̍mu̍l nya̍ wo̍. Lā to̍sā lāyōŋgā a̍ ndu̍ le̍. 

16Lā ke̍ Mɛ̍lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ nyāa̍ wo̍ bɛ̄ɛ̄le̍ŋ. Tē ō cho̍ ko̍ŋ te̍, ō chō 
nyūmmā bɛ̄ndūa̍ŋ tūsī o̍ lɛ̄ŋndē nyāle̍ŋ ni᷄ŋ kpi᷅ŋgbi̍. 

Ō chō tōsā mī lā bōŋi̍ bo̍ŋi̍ o̍ nyūmmā bɛ̄ndūa̍ŋ ni᷄ŋ o̍ pēmbo᷄ŋ chōo̍. Nyɛ̄ wa̍wo̍ŋ 
nya̍ chō chūmndo̍ le̍ ndu̍ wo̍, ō chō tōsā mī nyɛ̄ wāwo̍ŋ ko̍ŋ ō sīmnu᷄ŋ nyu̍mmā 
bɛ̄ndū. 

Ō chō tōsā mbō sīmnu᷄ŋ nyu᷅mmā tīŋgīsi̍ma̍ bɛ̍ndū. 

17Kɛ̍ tē lā tōsa̍ yōŋgāa̍ pɛ̍ mī lā kɛ̄ɛ̍ le̍ ndu̍ nīla̍ŋ yāŋɔ̄ɔ̍, I̍ cho̍ lākɔ̄ o̍ fo̍ndāŋ yo̍lo̍līɔ̍ɔ̍ 
mī kɔ̍ cha᷅ŋ pɔ̍ɔ̍ le̍ nya̍. I̍ cho̍ cha᷄ŋ cha̍ŋndo̍ pīla̍ mī mɛ̍mi̍a̍ŋ mā līīvi̍a̍a̍ ya̍ būŋnde̍ 
yɔ̍ yɔ̍, fo̍ndōle̍ le̍ kɔ̄lā nda̍ kūā ni̍ŋ a̍ nya̍ wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ o̍ bīyɔ̄ɔ̍ ni᷄ŋ 
nda̍ŋ. 

18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Di̍mu̍l ma̍sā bɛ̍ndōo̍ nda̍ kāla̍ ndɔ̄ le̍ mā tōl o̍ 
kpe̍ŋgbe̍i̍la̍ ndāla̍ lēmāsāla̍ŋ chōo̍, fo̍ndōle̍, mɔ̍si̍lta̍ ndāla̍ lēbɛ̄ɛ̄lā lēmāsāla̍ŋ lā 
fāŋa̍ŋ nda̍ o̍ lēbōl.” 

19Chi̍e̍e̍ŋ bɛ̍ndu᷄ŋ cho̍ o̍ lɛ̄ŋndē Chu̍dāle̍ŋ ni᷄ŋ ba᷅ tōūwo̍ wo̍ŋ, ŋ̄ chō hūnɔ̄ɔ̄ wā ŋ̄ 
dūāūwāā o̍ pi̍ŋndo̍ ni᷄ŋ kpɔ̍kɔ̍su̍, wānā o̍ wānā nɔ̍lā ni̍ŋ mbō fūla̍ le̍. Wāŋnda̍ 
Chu̍dā kpo̍u̍ ā chō hūnɔ̄ɔ̄ lākɔ̄ a̍ nda̍ o̍ bīyɔ̄ɔ̍ ni᷄ŋ. 

20Wāŋnda̍ Chūlu̍sɛ̄lɛ̄m, lā tōfa̍ wɔ̍ o̍ nɛ̄ī, ya̍a̍mɔ̍ɔ̍wa̍a̍ nyāa̍ cho̍ chɔ̄nɔ᷄ŋndo̍ bā 
lūāŋndo̍ ma̍ wā hūnɔ̄ɔ̍. Wānāā nda̍ ke̍ nya̍ mi̍ lā wā nda̍ māndāa̍ mɛ̄ɛ̍ wānā 
ma̍ndāā lāsāa̍ ō māndā nu̍a̍ā sāa̍ ndūa̍a̍ yɛ̍, mi̍ nya̍ a̍a̍ wa᷅ yōŋgāa̍ bɛ̍ndōo̍ kīōlɔ̄ɔ̍ a̍ 
nda̍ o̍kɔ̄ɔ̄ wa̍, kūɛ̍ɛ̍nɛ̍ wānāā kāŋ ā chō yɛ̍? 

21Wānāā nya̍ a̍a̍ chu̍a̍ māā chāāŋāā nyāa̍ nya̍ tīīnda̍ŋ nda̍ chō ni̍ wa̍, tē ā hu᷄ŋ kɛ̍sī 
ni᷅ŋ wānāā ka̍ŋ nya̍ chōo̍ pɛ̍, mī lā wa̍ nda̍ o̍ bā bɛ̄ŋgu̍, ō yɛ̄ɛ̍nɛ̍ nya̍ dīmī yɛ̍ ni̍ŋ? 
Nyɛ̄ pālāa̍ tu̍āl ni̍ŋ nya̍ chōo̍ wo̍ wāŋnda̍ Chūlu̍sɛ̄lɛ̄m ō wā ni̍ŋ o̍ bɔ̍ɔ̍, ō wā ni̍ŋ ko̍, 
mɛ̄ɛ̍ pūli̍i̍ vi̍a̍lɛ̄i̍ ī kpūwā nu̍a̍ā wāna̍ yo᷄llo̍ yɛ̍. 

22Ndu̍yɛ̍ mī lā nyu̍na̍ dɔ̍ɔ̍ nya̍ pi̍la̍ le̍ sa̍bū mu᷅ŋ kpo̍u̍ ŋ̍ yɔ̍nu̍ŋ a̍ nya̍ wo̍. Le̍ yɔ̄ŋndā 
wɔ̄ɔ̍ŋndā bɛ̄ndā nya̍ to̍sa̍ la̍ŋ le̍la̍ŋ mu᷅ŋ kpo̍u̍ ŋ̍ yɔ̍nūŋ ni̍ŋ a̍ nya̍ ni̍. Le̍ sa̍bū kōŋ 
ya̍a̍mɔ̍ɔ̍wa̍ kpūūvīāā ni̍ŋ wa᷅ŋ lāāndūāā nyāa̍ ni̍. 

23Mɛ̄ɛ̍ o̍ mɛ̄ɛ̍ wāna̍ chīo̍o̍ ō vīo̍u̍, kɔ̄ɔ̍le̍ ndɔ̄le̍ŋ lē māŋgālāŋ pa̍ kɔ̍ɔ̍le̍ che᷅le̍ŋ? 
Tāmbi̍llo̍ ō vīo̍u̍ bɛ̍ɛ̍ mɛ̍ɛ̍ o̍ mɛ̄ɛ̍ kɔ̄ɔ̍le̍ ndɔ̄le̍ŋ lē māŋgālāŋ pa̍? Lē ma̍ŋgālāŋ te̍. 

Le̍nde̍ ko̍ nya̍ chō ni̍, ha̍a̍a̍ mi̍ lā pɛ̄ɛ̄kū ni᷅ŋ a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍, lā ma̍ŋgālāŋ 
ndɛ̍, lā mūli̍ŋ sɔ̍ɔ̍ŋ kɛ̍ndɔ᷄ŋ tōsāa̍ le̍. 

24Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ nya̍ hūnɔ̄ɔ̄ sāŋɔ̄ɔ̄ o̍ lɛ̄ŋnde̍ ni᷄ŋ, mɛ̄ɛ̍ hūēīyīī 
kpāāyɛ̄i̍ cha᷅ŋ he̍ī kūmbū po̍llo̍ ve̍ ī sāŋ nu̍a̍ā bīl vēsɛ̍i̍yo̍ mbo̍ tīu̍ bā o̍ bā yɛ̍. 

25Nyɛ̄ pālāa̍ cho̍ nya̍ chūmndo̍ wo̍ ndu̍ cho̍ ko̍ŋ ni̍. Ya̍ Mɛ̍lɛ̄ka̍ nyɛ̄ ya̍ I̍ kɛ̍ɛ̍si̍a̍a̍ le̍ 
tōsāa̍ a̍ nya̍ wo̍ ndu̍ wa᷅ ni̍ŋ ko̍ŋ ni̍, fo̍ndōle̍, le̍ mɛ̄ɛ̍ nya̍ pūɛ̄ɛ̄nu̍ŋ a̍ ya̍ o̍kɔ̄ɔ̄ mi̍ lā 
dūāū tīīnda᷄ŋ nyāa̍ o̍ mɛ̄lɛ̄ka̍a̍ nyāa̍ lāchōōwāa̍ ni᷄ŋ yɛ̍. 

26Ya̍ Mɛ̍lɛ̄ka̍ I̍ chō tōsā mi̍ si̍ɔ̍mbu̍la̍ bɛ̄ndūla̍ŋ lā hu᷄ŋ bi̍ī nya̍. Ī yɔ̄nūŋ ni̍ŋ ko̍ a̍ nya̍ 
mɛ̄ɛ̍ nda̍ yūŋgā nu̍a̍ā wānā la̍nɔ̍ɔ̍ o̍ lu᷅ŋ mā mɛ̄i̍ ndu̍ fo̍ndō, mɛ̄ɛ̍ kāla̍ ndɔ̄ ve̍lū ndu̍ 
yɛ̍, mī si̍ɔ̍mbu̍la̍ŋ lā bīī ndu̍ yɛ̍. 

27Sɔ̄ɔ̍ŋ wɔ̍ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ mi̍ lā wā mu̍ŋ to̍sāa̍ wo̍ŋ, I̍ cho̍ mu̍ŋ chɔ̄ɔ̍ kpo̍u̍. 
Lā kɛ̄ɛ̍ ya̍, mi̍ lā mūli᷄ŋ nyɛ᷅m chēle̍ŋndo̍ŋ sōōlūūwo̍, o̍ pēmbo᷄ŋ chōo̍ a̍ o̍ chīɔ̄ɔ̄ŋ 
nya᷄ŋ ni᷄ŋ māā mɛ̄lɛ̄ka̍a̍ nyā. Mɛ̄ɛ̍ wānā pɔ̍nɔ̍ɔ̍ ō lūɛ̄ī nu̍a̍ā la̍nɔ̍ɔ̍ chāa̍ŋ ndɔ̍ hɔ̄lte̍ŋ 
mbō tōl ndu̍ kɔ̄ɔ̄lī yɛ̍, le̍nde̍ nya̍ lūɛ̄ī nyɛ̄m mu᷅ŋ hɔ̄lte̍ŋ ni̍, mi̍ lā kɛ̄ɛ̄ ya̍ le̍ mu̍ŋ. 
Wāŋnda̍ Chūlu̍sɛ̄lɛ̄m, nyɛ̄ pālāā bɛ̄ndōo̍ ō chō le̍ nya̍. Lɔ̍ɔ̍ kūɛ̍ɛ̍nɛ̍ kpe̍e̍kpe̍i̍ nya̍ 
wā yɛ̍ ni̍ŋ a̍ di̍a̍ndāā ya̍ Mɛ̍lɛ̄ka̍ o̍ hɔ̄l?” 

Chɛ̄lūīma̍yā 14 

A̍ mɛɛ̄ ̍lɛŋ̄nde̍ŋ lē tāmbū niŋ̍ ta̍mbii̍ ̍bɛn̍dūe̍i ̍le̍ pīɔɔ̄ ̄lē pɛŋ̄ndo̍ yɛ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ a̍ mɛ̄ɛ̍ pīɔ̍ɔ̍ ō kɛ̄ɛ̄ ni̍ŋ si̍a̍a̍ yɛ̍ 
o̍kɔ̄ɔ̄. Mbo̍ dīmūl la̍ āā, 

2“Lɛ̄ŋndē Chu̍dāle̍ŋ lē bīī mɔ̍nɛ̍i̍. Chi̍o̍o̍ŋ Chu̍dā ŋ̍ cho̍ o̍ dɛ̍nɛ̍ pa̍lāā bɛ̄ndōo̍ ni᷄ŋ. 
Wāŋnda̍ Chu̍dā a̍ cho̍ īhīni̍ lɛ᷅ŋ nda̍ kpo̍u̍ ma̍ wā cha᷄ŋnda̍ŋ. Cha᷄ŋnda̍ŋ lā chō sūɛ̍i̍ 
Chūlu̍sɛ̄lɛ̄m chi̍e̍e̍ kpu̍ū bɛ̄ndū. 

3Wānāā bɛ̄ndūa̍a̍ Chu̍dā a̍ ve᷅m bu̍ɛ̍i̍yāā ndāa̍ le̍ mɛ̄ŋnda̍ŋ. Kɛ̍ ā kɔ̍ ba̍lū o̍ 
fo̍ndāŋndā māmɛ̄ŋnda̍ŋ kpo̍u̍ ā sēēlu̍ŋ ma̍mɛ᷅ŋ o̍ māmɛ̄ŋ te̍. Ā mīīŋgu̍ a̍ kpɛ̍ɛ̍nɛ̍ŋ 
ndāŋ ku̍a̍ndāŋ māmɛ̄ŋndo̍ŋ fo̍ndō. Kɔ̄lta̍ŋ lā tāmbu̍ nda̍, ā si̍nā nyɛ᷅ o̍ nyɛ̄ nda̍ yɔ̄ŋ 
te̍. Ā chō mīīŋgōo̍ a̍ bāla̍ŋ lā hānda᷄ŋ nda̍ o̍ lēbōl. 

4Lɛ̄ŋnde̍ŋ mɛ̄ɛ̍ le̍ ve̍sa̍ ni᷅ŋ te̍i̍, mi̍ lē tɛ̄ɛ̄ndīāā le̍ pīɔ̄ɔ̄ lēpɛ̄ŋndo̍. Wānāa̍ nɔ̍ chīɔ̍ɔ̍ŋ 
nda̍ kpo̍u̍ kɔ̄lta̍ŋ lā tāmbu̍ nda̍ ma̍ bīīnu᷄ŋ ba᷅la̍ŋ o̍ lēbōl. 

5Kīa̍lla̍ kpo̍u̍ kōmɔ̄ɔ̍ mā mɛ̄ī chūāūwāā ndāā ka̍ŋ o̍ po̍llo̍ ni᷄ŋ mā hīāūnūŋ la̍chi̍, 
kāni̍ fo̍ndōle̍ ā nɔ̍ bi᷅l o̍ bīl nda̍ dē le̍. 

6Sōfɛ̍li̍a̍a̍ yōndūa̍a̍ mɛ̄ɛ̍ kōlɔ̄ɔ̍ bīī nda̍ te̍i̍, ma̍ kɔ̍ si᷅m o̍ pēmbūŋ vēsɛ̍i̍yo̍ŋ chōo̍ mā 
yōōmū a̍ lāsōndō mɛ̄ɛ̍ tūŋnda̍ yōōmū nu̍a̍ā a̍ lāsōndō yɛ̍. Ā bālu̍ fe̍e̍ le̍ bīl nda̍ dīā 
wo̍, ā sēēlu̍ŋ bi᷅l o̍ bīl te̍. 

7Wānāā nīa̍a̍ ā chō cha᷄ŋndo̍ nāa̍ ya̍ chu̍a̍ kpe̍e̍kpe̍i̍, ā chō dīmīo̍o̍ māā, 

ōo̍ Mɛ̄lɛ̄ka̍ Ya̍a̍wɛ̄ɛ̄, mi̍ chē bɛ̍ɛ̍ mi̍ yɔ̄ŋndā nāāla̍ wɔ̍ɔ̍ŋnda̍ŋ lā wā lā chɔ̄mna᷄ŋ 
kpe̍nde̍ke̍le̍ ni̍, mi̍ ŋ̄ kɛ̄ɛ̄ nu̍m le̍ te̍le̍ŋnda̍ fa̍ŋā fa̍ŋā, mi̍ ŋ̄ tūāl mɛ̄lɛ̄ka̍a̍ chēle̍ŋnda̍ 
kɔ̄ɔ̄lī, ndu̍yɛ̍ mi̍ ŋ̄ tōsā yɔ̄ŋ wɔ̄ɔ̍ŋndo̍ a̍ nūm, kɛ̍ ō wa̍ bɛ̍ɛ̍ le̍ dīōlā nūmnda̍ kɛ̍ndɛ̄la̍ŋ 
su̍e̍e̍, to̍sa̍ i̍sɔ̍ɔ̍ o̍ sūɛ̍i̍ he̍ī ni᷄ŋ. 

8Nu᷄m pīlɛ̍ kpe̍ I̍sɔ̄lūɛ̍i̍ya̍ ā tīīnda̍ŋ le̍ nda̍ mālāa̍ ni̍. Tē kpūndɔ̍ɔ̍ ō kōma̍l I̍sɔ̄lūɛ̍i̍ya̍ 
pɛ̍, nu᷄m pi̍ŋī nda̍ ni̍. Kɛ̍ vɛ᷅ ma̍ wā na̍a̍ bīyɔ̄ɔ̍ wānā che᷅ pɛ̍ āā mīāllo̍ ŋ̄ chō a̍ na̍a̍ ni̍? 
Vɛ᷅ ni᷅ŋ ma̍ wā a̍ na̍a̍ mɛ̄ɛ̍ wānā hi̍a̍u̍wa᷄ŋndo̍ ō lɔ̄l nu̍a̍ā o̍ chi̍o̍o̍, tē pāa̍le̍ŋ lē sɛ̄ ndɔ̍ɔ̍ 
pɛ̍ ō hīōūnu᷄ŋ yɛ̍?” 

9“Vɛ᷅ ma̍ wā na̍a̍ bīyɔ̄ɔ̍ o̍ sūɛ̍i̍ he̍ī ni᷅ŋ mɛ̄ɛ̍ sūɛ̍i̍ ī wōōlū nu̍a̍ā wāŋndo̍ ō nɔ᷅ mɛ̍ɛ̍ o̍ 
mɛ̍ɛ̍ yɔ̍ŋāā le̍ yɛ̍? Vɛ᷅ ma̍ wā na̍a̍ tōfāa̍, mɛ̄ɛ̍ ku̍u̍ba̍nɔ̍ chɔ̄ūwo̍ kpāāya̍ ndɔ̄ɔ̍ ō chūū 
nu̍a̍ā ō nɔ̍lā lɛ̍ mbō pīŋi̍ wānāā ndūa̍a̍ le̍ yɛ̍? O̍o̍ Mɛ̄lɛ̄ka̍ Ya̍a̍wɛ̄ɛ̄, ŋ̄ sīnā māā ā chō 
na̍a̍ tɛ̄ɛ̄ŋ le̍ te̍le̍ŋ o̍ te̍le̍ŋ. Wānāā nūmnda̍ na̍a̍ ŋ̄ chō ni̍. Yāndi̍i̍ ma᷅l na̍a̍ le̍.” 

10Kɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wāŋnda̍ ha̍ā o̍kɔ̄ɔ̄ wo̍ cho̍ ho̍ō ni̍, ō dīmi̍ āā, 
“Wāŋnda̍ ha̍ā yēēmɛ̍i̍ ndɛ̄i̍ bɛ̍ndūe̍i̍ le̍ te̍le̍ŋ o̍ te̍le̍ŋ, ndi̍ cho̍ ya̍ Mɛ̍lɛ̄ka̍ fāŋa᷄ŋndo̍ 
o̍ ŋ̄dīāl ni̍, mā bālū nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā. Ā nɔ̍ ye̍e̍mɛ̍i̍ o̍ 
yēēmɛ̍i̍ nda̍ kīndī mā wa̍ o̍ nɛ̄i̍ nūu̍ chōo̍ le̍. Le̍la̍ŋ, ya̍ Mɛ̍lɛ̄ka̍ Ya̍a̍wɛ̄ɛ̄ chɛ᷅l lɛ̍ nda̍ 
māā wānāā nī le̍. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, I̍ me᷅l nda̍ le̍ ō pīlɛ̍ bɛ̍ɛ̍ le̍, mɛ̄ɛ̍ 
mī tu̍si̍ nda̍ nyɛ̄ pālāa̍ chōo̍ le̍ ndu̍.” 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Nyu̍nā ya̍ dīōm le̍ wāŋnda̍ ha̍ā 
mālā le̍. 

12Ā yɔ᷄ŋ bɛ̍ɛ̍ mā bīī su᷅mndo̍, ndu̍yɛ̍ mā nyūna̍ ya̍ dīōm, I̍ ye᷅ŋ nda̍ lānī le̍. Ā sōli̍ bɛ̍ɛ̍ 
sa̍lālā lūāmāāla̍ŋ nāa̍ ya̍ chu̍a̍ a̍ sa̍lālā tɔ̄lɔ̄ɔ̄lā ku̍lta̍ŋ, I̍ bi̍ī sa̍lālā ndāla̍ŋ te̍. I̍ cho̍ 
nda̍ hūnɔ̄ɔ̄ tɛ̄ɛ̄mbūū a̍ chɔ̄ūla̍ŋ o̍ ko̍ŋ kɔ̍ɔ̍lī, a̍ yīa̍a̍ŋ ndu̍yɛ̍ a̍ nāālā wɔ̄ɔ̍ŋnda̍ŋ.” 

13Mi̍ lo᷅ o̍ ko̍ŋ mi̍ di̍mūl Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, 
wānāa̍ su̍a̍ā le̍ nūm nda̍ ā chō wāŋnda̍ dīmūllo̍ māā nūm di̍mi̍ āā, ‘Chɔ̄ū o̍ chɔ̄ū ō 
hi᷅ŋ o̍ lɛ̄ŋnde̍ŋ nde᷅ŋ ni᷄ŋ te̍, ndu̍yɛ̍ māyī o̍ māyī mā de᷅l lɛ᷅ŋnde᷅ŋ te̍. I̍ cho̍ tōsā mī 
kɔ̄l nyūlōo̍ ō wa̍ o̍ lɛ̄ŋnde̍ŋ nde᷅ŋ ni᷄ŋ.’ ” 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Nyɛ̄ o̍ nyɛ̄ wānāa̍ di̍mi̍ ka̍ŋ māā wānāa̍ su̍a̍ā 
le̍ ya̍ wa̍ nda̍ chō ni̍ wa̍ ā chō wāŋnda̍ dīmūllo̍ a̍ dīōlā nīla̍ŋ, chōōla̍ŋ kpo̍sōŋ o̍ cho̍ 
ni̍. I̍ vi̍m nda̍ a̍ yōōŋgū o̍ yōōŋgū wāā le̍nde̍ le̍. Ndu̍yɛ̍ I̍ hɛ̍li̍ nda̍ bɛ̍ɛ̍ le̍ mā wa̍ 
wānāā nīāā su̍a̍ā le̍, kɛ̄lɛ̄ŋgāā ni᷅ŋ te̍ mī so̍ō bɛ̍ɛ̍ nāa̍ nda̍ chūā. Yi̍lāŋndā lā 
chōōwāla̍ŋ kpo̍sōŋ ko̍ nda̍ chō chɔ̄ɔ̍ ni̍ ma̍ wā nya̍ dīmūllo̍. Īsɔ̄ɔ̍ o̍ īsɔ̄ɔ̍ wa̍ā lāchī 
nda̍ chō wāŋnda̍ dīmūllo̍, sɔ̄ɔ̍ŋ fo̍ndō fu̍u̍ ŋ̍ cho̍ ni̍, sɔ̄ɔ̍ŋ nda̍ pi̍la̍ chāl mā kɛ̄ɛ̄si̍a̍a̍ 
o̍ kɔ̄ltā ndāla̍ŋ ni᷄ŋ le̍ wāŋnda̍ hūīyo̍ wo̍ŋ. 

15Kɛ̍ ndu̍yɛ̍, wānāa̍ di̍mi̍ ka̍ŋ māā wānāa̍ su̍a̍ā le̍ ya̍ wa̍ nda̍ chō ni̍, I̍ vi̍m nda̍ le̍, 
mā dīmūl wa᷅ŋnda̍ māā ya̍ Mɛ̍lɛ̄ka̍ dīmi̍ māā chɔ̄ū o̍ chɔ̄ū ō hi᷅ŋ o̍ lɛ̄ŋnde̍ŋ nde᷅ŋ 
ni᷄ŋ te̍ ndu̍yɛ̍ māā yīmā de᷅l o̍ lɛ̄ŋnde̍ŋ nde᷅ŋ ni᷄ŋ te̍ wa̍, wānāā kāŋ, nyɛ̄ ya̍ Mɛ̍lɛ̄ka̍ 
Ya̍a̍wɛ̄ɛ̄ di̍mi̍ a̍ nda̍ o̍kɔ̄ɔ̄ wo̍ cho̍ ho̍ō ni̍. Wāŋnda̍ ha̍ā, chɔ̄ūla̍ŋ la̍ cho̍ nda̍ hūnɔ̄ɔ̄ 
chīī ni̍ a̍ yīmā bɛ̄ndūa̍ŋ. 

16Ndu̍yɛ̍ wānāā nda̍ chō yōōŋgū kālāa̍ dīmūl lo̍ wa̍ nda̍ bɛ̍ɛ̍ chɔ̄ūla̍ŋ ko̍ni̍ la̍ chi̍ī 
ni̍ŋ nda̍ ni̍ a̍ yīmā bɛ̄ndūa̍ŋ. Dīāllūŋ nda᷄ŋ ŋ̄ chō hūnɔ̄ɔ̄ wā ŋ̄ vīāūwāā lɛ̄ŋ o̍ bɛ̍ɛ̄la̍ŋ 
Chūlu̍sɛ̄lɛ̄m. Wānā o̍ wānā o̍ ve᷅m ni̍ŋ le̍ mbō chɔ᷅ dīāllūŋ nda᷄ŋ te̍. Nda̍ pi̍la̍ ni̍, 
lāāndāā ndāa̍ ni̍, pūa̍a̍ ndāa̍ ni̍, chūāūwāā ndāā la̍a̍ndūa̍a̍ ni̍, ā chō hūnɔ̄ɔ̄ chūū 
kpo̍u̍. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, I̍ cho̍ nda̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍ 
le̍ ndu̍.” 

17Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Chɛ̄lūīma̍yā, di̍mu̍l wa᷅ŋnda̍ ha̍ā mɛ̄ɛ̍ mɔ̍nɛ̍i̍ 
chō o̍ kɔ̄l nūmndo̍ ni̍ŋ le̍ nda̍ yɛ̍. Di̍mu̍l nda̍ māā, I̍ cho̍ cha᷄ŋ cha̍ŋndo̍ pīla̍ le̍ nya̍. 
Le̍ īdīi̍ a̍ īchɔ̄l mɛ̍mi̍a̍ŋ mā wā ni̍ŋ ya̍ tōlɔ̄ɔ̍ le̍ nya̍, I̍ me̍ī ni̍ŋ te̍, kāni̍ fo̍ndōle̍, wānāā 
nīa̍a̍ ā yɔ̄ŋu̍lu̍ŋ o̍ bɔ̍ɔ̍. Nyɛ̍ lɔ̍ɔ̄ nda̍ wo̍ ō chō ō bɔ̄ɔ̍. 

18Tē I̍ ku̍ɛ̄ o̍ chīɔ̍ɔ̍ŋ ni᷄ŋ pɛ̍, bā o̍ bā ya̍ I̍ mu̍li̍ hɔ᷅lla̍, wāŋ vīlɛ̍i̍ya̍ kpo̍sōŋ ya̍ I̍ cha᷅ ni̍, 
wānāā nda̍ dīu̍ o̍ chɔ̄ūwo̍ ni᷄ŋ nda̍. Yālāā ya̍ I̍ ku̍ā o̍ chi̍o̍o̍ŋ te̍, wānāa̍ cho̍ pīɔ̍mnda̍ŋ 
a̍ yīa̍a̍ŋ nda̍, nda̍ ya̍ I̍ cha᷅ ku̍ndāla̍ŋ o̍ bɛ̍ɛ̄la̍ŋ ni̍. Wānāa̍ su̍a̍ā le̍ Mɛ̄lɛ̄ka̍ wa̍ ni̍, 
wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ ni̍, wa̍lta̍ ndā tu̍ŋ nda̍ hīāū la̍chi̍ a̍ to̍sāa̍ ni̍. Ā 
si̍nā bɛ̍ɛ̍ nyɛ᷅ cho̍ yɔ̄nɔ᷄ŋndo̍ wo̍ pɛ̄ŋgu̍ le̍.” 

Wāŋnda̍ nyɔɔ̍l̍u̍ Mɛl̄ɛk̄a̍ Ya̍a̍wɛɛ̄ ̄le̍ mbō māla̍ nda̍ 
19Wāŋnda̍ Chu̍dā a̍ cho̍ Mɛ̄lɛ̄ka̍ pīɛ̄īyo̍ mā nyūnā ndu̍ āā, “Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ 
chīīyo̍ ko̍ ŋ̄ chīi̍ ni᷅ŋ Chu̍dā kīɔ̍ɔ̍ nu̍a̍ā ni̍? Mɛ̄ɛ̍ yɛ̄le̍ŋ kpe̍e̍kpe̍i̍ ŋ̄ chīi̍ ni᷅ŋ nu̍a̍ā 
Chūlu̍sɛ̄lɛ̄m tūl ni̍ Mɛ̄lɛ̄ka̍? Vɛ᷅ ma̍ yɔ̄ŋūl na̍a̍ nu̍a̍ā yɔ̄ŋūl na̍a̍ ŋ̄ sɔ̍lā chi̍ɔ̍u̍ le̍ wo̍? 

Ŋ̄ wa̍ yīya᷄ŋndo̍ māā ŋ̄ sɔ̄lā ni̍ŋ kɔ̍l nyūlōo̍, kɛ̍ ŋ̄ nɔ̄la̍ mī ŋ̄ sɔ̄la̍ ndu̍ le̍. Mi̍ ŋ̄ yīya᷄ŋ 
māā te̍le̍ŋ o̍ wa̍ fūūlu̍u̍ mī na̍a̍ ŋ̍ sɔ̍la̍ sīōŋgɔ̄ɔ̍, kɛ̍ sɔ̄ɔ̍ŋ lu̍e̍ī na̍a̍ sīōōŋīī bɛ̄ndūe̍i̍ yo̍ŋ 
mu̍ŋ ko̍ ŋ̄ ko̍māl na̍a̍ ni̍. 

20Mɛ̄lɛ̄ka̍ Ya̍a̍wɛ̄ɛ̄, 

ŋ̄ chō nu̍m sɔ̄lɔ̄la᷄ŋndo̍ o̍ hɔ̄l kpe̍nde̍ke̍le̍ māā ŋ̄ tōsa̍ yɔ̄ŋ wɔ̄ɔ̍ŋndo̍ a̍ nūm, ndu̍yɛ̍ 
mi̍ ŋ̄ chɛ̄l ndi̍ vɛ̄lɛ̄ māā fi̍nyāā nāā ma̍māa̍ bɛ̍ɛ̍ ā tōsa̍ yɔ̄ŋ wɔ̄ɔ̍ŋndo̍ a̍ nūm. 

21Le̍la̍ŋ yāndi̍i̍ Mɛ̄lɛ̄ka̍, ō wa̍ bɛ̍ɛ̍ le̍ dīōlā nūmnda̍ kɛ̍ndɛ̄la̍ŋ, tūīīnu̍ŋ na̍a̍ īnyīɛ̍ɛ̍, 
kɛ̍ɛ̄ na̍a̍ le̍. To̍sā mi̍ fo̍ndāŋ kpe̍ŋgbe̍i̍ nu̍m chālāā lēbīɔ̍ɔ̍ ō chō wo̍ ō tāmbu̍ lābɛ̄ɛ̄ 
le̍. Lo̍o̍nu̍ŋ kpe̍ma̍ ŋ̄ yīi̍ a̍ na̍a̍ wo̍ Mɛ̄lɛ̄ka̍. Tɛ̍ɛ̍mbūū kpe̍ma̍ ko̍ŋ te̍. 

22Nyɛ̄m fo̍ndōŋ wāŋnda̍ o̍ lɛ̄ŋīī chēle̍ŋnde̍ ni̍ŋ a̍ so̍o̍lu̍u̍ māā mɛ̄lɛ̄ka̍a̍ ndā wo̍ŋ 
ki̍nɛ̍i̍, ō pīlɛ̍ bɛ̍ɛ̍ cho̍ mbō nɔ̄la̍ pīɔ̍ɔ̍ tūsī le̍. Ha̍la̍a̍ chōo̍ cho̍o̍ bɛ̍ɛ̍ ō nɔ̍lā mbō tōsa̍ a̍ 
bā ndɔ̄ pīɔ̍ɔ̍ ō se᷅ le̍. Nūm Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ nu᷄m pīlɛ̍ kpe̍ nɔ̍lā ni̍ mā 
to̍sa̍ mu᷅ŋ. Le̍la̍ŋ nu̍m pīlɛ̍ kpe̍ na̍a̍ ŋ̄ chō tōfāa̍ ni̍, fo̍ndōle̍ nu᷄m pīlɛ̍ kpe̍ nɔ̍lā ni̍ mā 
to̍sa̍ sɔ̄ɔ̍ŋ mu᷅ŋ ki̍nɛ̍i̍.” 

Chɛ̄lūīma̍yā 15 

A̍ dɛn̍ɛ ̍pa̍lāa̍ tu̍āl niŋ᷅ wa᷅ŋnda̍ Chu̍dā chōo̍ wo̍ o̍kɔɔ̄̄ 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Nda̍ a̍a̍ yɔ̍ŋ bɛ̍ɛ̍ mī Mūu̍sē nda̍ 
Sa̍a̍mi̍ɛ̍ɛ̄ nda̍ a̍a̍ hu̍ŋ si᷅m ya̍ o̍ hɔ̄l le̍ ya̍ nyɔ̄ɔ̄lōo̍ le̍ wāŋnda̍ ha̍ā, ya̍ i̍i̍ mi̍ŋgī lɛ̍ kɔ̄llo̍ 
o̍ wāŋnda̍ ha̍ā lo̍ le̍. Le̍la̍ŋ to̍sa̍ mā fāŋa̍ŋ ya̍ o̍ hɔ̄l. Fa̍ŋa̍ nda̍ ya̍ o̍ hɔ̄l. 

2Mī wāŋnda̍ ha̍ā ā nyūna̍ nu̍m dɔ̍ɔ̍ āā, ‘Kūɛ̍ɛ̍nɛ̍ nāa̍ ŋ̄ chō lākɔ̄?’ Tē ā nyūna̍ nu̍m 
pɛ̍, di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Wānāa̍ nɔ̍ mā sɔ̄la̍ pīɔ̍mndo̍ a̍ 
nāāla̍ŋ nda̍ ā chō pīɔ̍mndo̍ sɔ̄lā a̍ nāāla̍ŋ. Ā nda̍ nɔ̄ mā dīu̍ o̍ chɔ̄ūwo̍ ni᷄ŋ nda̍ ā chō 
nda̍ dīū o̍ chɔ̄ūwo̍ ni᷄ŋ. Ā yīa̍a̍ŋ mā nɔ̄ mī mā dīu̍ wa̍ yīa̍a̍ŋ mā chō nda̍ hūnɔ̄ɔ̄ dīū. 
Ā nda̍ nɔ̄ mā kūɛ̄ o̍ chɛ̄le̍ŋ ni᷄ŋ nda̍, ā chō lākɔ̄ a̍ nda̍ o̍ bīyɔ̄ɔ̍ ni᷄ŋ.’ ” 

3Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Nɛ̄īla̍ ya̍ I̍ tɛ̍ɛ̍mbūū ni̍ŋ nda̍ 
la̍ŋ lā chō lā hīɔ̍ɔ̍lu̍. La̍ŋ la̍ cho̍ la᷅ŋ ni̍. I̍ cho̍ tōsā mā dīu̍ nda̍ a̍ mɔ̄ɔ̄ŋ fāŋndo̍ŋ, mī 
tūŋnda̍ sɛ̄ŋi̍ŋ a̍ vīsīŋ nda᷄ŋ, mī yōūwa̍ dē vīsīŋ nda̍ŋ, ndu̍yɛ̍ vɛ̍lɛ̄ vīsīŋ ndāŋ lo᷅ ni̍ŋ 
ŋ̍ sɛ̍ŋīa̍ŋ lɛ᷅ŋ ndo̍ŋ mī vīsīāā yōndūa̍a̍ ā hu᷄ŋ di̍ō mu̍ŋ. 

4Nyɛ̄ ya̍ I̍ to̍sā ni̍ŋ a̍ nda̍ wo̍, wāŋnda̍ o̍ lɛ̄ŋnde̍ ni᷄ŋ kpo̍u̍ sīōōŋīī bɛ̄ndūe̍i̍ ī chō nda̍ 
bīyɔ̄ɔ̄. Le̍ sa̍bū ya̍ I̍ to̍sa̍ ni̍ŋ he̍ī a̍ wāŋnda̍ ha̍ā wo̍ cho̍ ni̍, le̍ nyɛ̄ Mānāa̍sē, po̍ 
Hɛ̄sɛ̄ki̍yā wo̍ ō tōsa̍ bōōndi̍i̍ o̍ wa̍ māsāa̍ o̍ lɛ̄ŋndē Chu̍dāle̍ŋ ni᷄ŋ nde̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Chūlu̍sɛ̄lɛ̄m, nyɛ̄ ya̍ I̍ to̍sa̍ 
ni̍ŋ a̍ nya̍ wo̍ 

ō nɛ̄ɛ̍nɛ̍ kpe̍e̍kpe̍i̍ nyīɛ̍ɛ̍ye̍ nɔ̄lā yɛ̍ ni̍ŋ mī ī bīī ndu̍ le̍ nya̍? 

Ō nɛ̄ɛ̍nɛ̍ nɔ̍lā yɛ̍ ni̍ŋ mī mɔ̍nɛ̍i̍ ī bīī ndu̍ le̍ nya̍? 

Ō nɛ̄ɛ̍nɛ̍ wa᷅ yɛ̍ bɛ̍ɛ̍ hi̍o̍u̍wɔ̄ɔ̍ mbō si᷄m mbō nyūna̍ a̍ nya̍ o̍kɔ̄ɔ̄? 

6Ya̍ cho̍ Mɛ̄lɛ̄ka̍ nyāa̍ ni̍, kɛ̍ mī lā lō o̍ ko̍ŋ mi̍ lā kɛ̄ɛ̄ ya̍, ndu̍yɛ̍ mi̍ lā wā hīōūwɔ̄ɔ̍ 
lāchī kɛ᷅ a̍ ya̍ fāŋa᷄ŋndo̍ o̍ ībūŋ. Le̍ he̍ī, ya̍ Mɛ̍lɛ̄ka̍ I̍ cho̍ tu̍mbe̍ dɔ̍ɔ̍nɔ᷄ŋ a̍ nya̍ mi̍ tu̍sī 
nya̍ nyɛ̄ pālāa̍ chōo̍ mi̍ tɛ̍ɛ̍mbūū nya̍, fo̍ndōle̍ I̍ nɔ̍lā lɛ̍ mī ti̍u̍ kɔ̄l nūu̍ bā le̍. 

7Mɛ̄ɛ̍ wāŋndo̍ ō wā nu̍a̍ā hɛ̄īyo̍ mī hūēīye̍ ī kūānūŋ a̍ tɛ̄fɛ̍la̍ŋ yɛ̍, le̍nde̍ ya̍ I̍ to̍sa̍ 
ni̍ŋ a̍ nya̍ o̍ chi̍e̍e̍ŋ nya̍ŋ ni̍. I̍ cho̍ tōsā mī pīɔ̍mnda̍ŋ lā kōma̍l nya̍. Mi̍ chē bɛ̍ɛ̍ mi̍ 
lā wā wānāā nīa̍a̍ ni̍, kɛ̍, I̍ cho̍ nya̍ hūnɔ̄ɔ̄ tɛ̄ɛ̄mbūū, kāni̍ fo̍ndōle̍ le̍ mɛ̄ɛ̍ nya̍ kɛ̄ɛ̍ le̍ 
ka̍ālā nyāla̍ŋ māŋgālāa̍ yɛ̍. 

8Wāŋ lāāndūa̍a̍ vi̍i̍kūū ni̍ŋ pi̍a̍a̍ndūa̍a̍ o̍ lɛ̄ŋnde᷅ŋ ni᷄ŋ nda̍ ā wā ni̍ŋ ku̍ndā ha̍a̍a̍ ā 
hīāū ni̍ŋ mɛ̄ɛ̍ si̍o̍ōŋnde̍ ī wā nu̍a̍ā o̍ Pēe̍ Mɛ̄ŋmā Īhɛ᷄llo̍ kɔ̄ŋgɔ̍ yɛ̍. Chūāā pīāāndūa̍a̍ 
cho̍ lɛ̄ŋnde̍ŋ nde᷅ŋ nda̍, kālāa̍ ndāa̍, īpāla̍ de̍ŋ wānāa̍ lu̍e̍ī ni̍ŋ nda̍ mɔ̍nɛ̍i̍ ya̍ ā hūŋ 
ni̍ŋ ni̍. O̍ lē pīlɛ̍ ni᷄ŋ kpe̍, I̍ cho̍ tōsā mī kɔ̄ltā ndāla̍ŋ lā bīī mɔ̍nɛ̍i̍ ndu̍yɛ̍ mī sīōōŋīī 
bɛ̄ndūe̍i̍ ī bīī nda̍. 

9Kāla̍ chūa̍a̍ ō nɔ̄ ni̍ŋ chu̍a̍ūwa̍ ā ŋɔ᷄mmɛ̍ū nda̍ kpo̍u̍ mā chūu̍. O̍ ko̍ŋ, mī kāla̍ chūā 
kōŋ ō wōu̍ kpa̍nɛ̍i̍ mbō kūɛ̄ le̍ wūo̍o̍ o̍ fōōfōo̍ chōo̍. Īpāla̍ de̍ŋ mī kāla̍ chūā kōŋ 
nyūmnda̍ŋ mā tōl kpi᷅ŋgbi̍ le̍ ndu̍. Si̍ɔ̍mbu̍la̍ bɛ̄ndūla̍ŋ lā chō ndu̍ bīyɔ̄ɔ̄ ndu̍yɛ̍ mbō 
tāmbu̍ lābɛ̄ɛ̄ chāāŋāā ndūa̍a̍ tɛ̄ɛ̄ŋ. Ndu̍yɛ̍ wānāā tūa̍a̍ lo᷅ ni̍ŋ yo̍o̍mū wa̍ I̍ cho̍ tōsā 
mī ya̍a̍mɔ̍ɔ̍wa̍ ā dīu̍ nda̍ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

Chɛl̄ūīma̍yā ŋɔɔ̍c̍hia̍̍ŋ nāa̍ Mɛl̄ɛk̄a̍ Ya̍a̍wɛɛ̄ ̄chu̍a̍ 

10Kɔ̄l nūu̍ ō tāmbu̍ ō bɔ̄ɔ̍. Vɛ᷅ mi̍ kāla̍ nūu̍ ō vīālū ya̍ o̍ chi̍e̍ēŋndo̍ chōo̍? Lɛ̄ŋnde̍ŋ 
nde᷅ŋ kpo̍u̍ bā o̍ bā ya̍ I̍ kɔ̍, mɛ̄ɛ̍ mī wāŋnda̍ ā sɛ̄ɛ̄ŋgi̍āŋ a̍ ya̍ ndu̍yɛ̍ mā sīmu̍l la̍ ō 
kālā ka̍lā. Ndu̍yɛ̍ I̍ wu̍u̍ yɛ̍ wānā ku̍e̍ē mī sūɛ̍i̍ ke̍ŋ ī wa̍ na̍a̍ tɛ̄ɛ̄ŋ te̍, wānā wu̍u̍ yɛ̍ 
vɛ̄lɛ̄ ya̍ kūēē le̍, kɛ̍ nda̍ kpo̍u̍ ma̍ wā sa̍a̍le̍la̍ŋ dīmīo̍o̍ a̍ ya̍. 

11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Chɛ̄lūīma̍yā, ya̍ Mɛ̍lɛ̄ka̍ I̍ chō nu̍m chīīndīāā, 
ndu̍yɛ̍ I̍ cho̍ nu̍m chīīndīāā le̍ sa̍bū kɛ̄ndɛ̄ kɛ̍ndɛ̄. Wānāa̍ si̍mnu᷄ŋ ha̍ā ya̍a̍mɔ̍ɔ̍wa̍a̍ 
nu̍mnda̍ wa̍, tē dɛ̍nɛ̍ pa̍lāa̍ ō kōma̍l nda̍ pɛ̍, ndu̍yɛ̍ mī te̍le̍ŋ kɔ̄l tāmbɛ̍i̍ bɛ̍ndo̍o̍ ō 
hīŋ le̍ nda̍, I̍ cho̍ tōsā mā hu᷄ŋ nyɔ̍ɔ̍lū nu̍m le̍ mā ma̍la̍ nda̍. 

12Ō nɛ̄ɛ̍nɛ̍ nɔ̍lā yɛ̍ mbō yēm chīli̍ŋi̍i̍ ka̍lā ka̍lɛ̄i̍, chīli̍ŋndo̍ŋ mɛ̄ɛ̍ ŋ̄ nda̍ fūlā mu᷅ŋ bā 
lūāŋndo̍ wo̍ŋ ŋ̄ chō nu̍a̍ā ŋ̄ tōōsīāā a̍ chīli̍ŋu̍ŋ būlɔ̍ŋsīi̍yo̍ŋ lātūlu̍ yɛ̍ wo̍ŋ. 

13“Le̍ yɔ̄ŋndā wɔ̄ɔ̍ŋndā wānāā nīa̍a̍ ā tōsa̍ o̍ lɛ̄ŋnde̍ŋ nde᷅ŋ ni᷄ŋ kpo̍u̍ la̍ŋ, I̍ cho̍ tōsā 
mī ya̍a̍mɔ̍ɔ̍wa̍ hu᷄ŋ pu̍ŋgā sūltā ndāla̍ŋ o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ nda̍ chūūŋgi̍a̍a̍ mā 
kūɛ̄nu᷄ŋ a̍ la̍ŋ. 

14I̍ cho̍ tōsā mā kɔ̍ wa᷅ o̍ chɛ̄le̍ŋ ni̍ŋ ya̍a̍mɔ̍ɔ̍wa̍a̍ ndāa̍ o̍ bā, o̍ lɛ̄ŋndē nda̍ si̍nā bɛ̍ɛ̍ 
le̍ le̍ŋ ni᷄ŋ, fo̍ndōle̍, tu̍mbe̍ ya̍ I̍ du̍a̍u̍nūŋ ni̍ŋ a̍ nda̍ wo̍, ō wā ni̍ŋ ma̍wa̍ā mɛ̄ɛ̍ 
yīŋndē bɛ̄ŋnde̍ŋ lē wā nu̍a̍ā lē nyu᷅m kpo̍so̍ŋ te̍ yɛ̍.” 

15Mi̍ lo᷅ o̍ ko̍ŋ mi̍ di̍mūl Mɛ̄lɛ̄ka̍ āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, ya̍ ya̍ ā sīnā wa᷅na̍ ya̍ I̍ cho̍ 
wo̍. Lo̍o̍nu̍ŋ a̍ ya̍ Mɛ̄lɛ̄ka̍ mā sɔ̍ɔ̍ŋgu̍u̍ ya̍ īkɛ̄i̍. Wānāa̍ cho̍ ya̍ ha̍ā nyɛ̄ pālāa̍ tūsīo̍o̍ 
chōo̍ wa̍ su̍ŋgu̍ le̍ ya̍ Mɛ̄lɛ̄ka̍ mā mi̍ŋgu̍l nda̍ māa̍. I̍ si̍nā māā nūm wānā 
bi̍u̍wa᷄ŋndo̍ ŋ̄ chō ni̍. Kɛ̍ ndu̍yɛ̍ lo᷅ chūmndo̍ mī wāŋnda̍ ha̍ā ā tīu̍ ya̍ bā mā chīi̍ a̍ 
ya̍ le̍. Mɛ̄lɛ̄ka̍, ā sīnā māā bɛ̄ɛ̄la̍ o̍ bɛ̄ɛ̄la̍ ta̍mbɛ̍i̍ ya̍ I̍ cho̍ sɔ̄lāa̍ māā le̍ nūm ya̍ I̍ cho̍ 
la̍ŋ sɔ̄lāa̍ ni̍. 

16Mɛ̄ɛ̍ dīōmndā nūmnda̍ŋ lā kōmāl la̍, I̍ me̍l la̍ŋ lɛ̄ŋ te̍, mi̍ chu̍ā la̍ŋ a̍ kɔ̄l nūu̍ kpo̍u̍. 
Mi̍ dīōmndā nūmnda̍ la̍ŋ lā chūū ya̍ nya̍a̍lo̍o̍ ndu̍yɛ̍ mi̍ hi̍nī kɔ̄l a̍ la̍ŋ ta̍u̍ ta̍u̍, 
fo̍ndōle̍, nūm Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, le̍ nūm ya̍ I̍ cho̍ ni̍. 

17Wānāa̍ cha᷅l ha̍ā o̍ bɔ̄ŋa᷅ŋndā ndāla̍ kɔ̄ltā kɛ̄ndɛ̄la̍ŋ chōo̍ mā tōsā kɔ᷅ltā kɛ̄ndɛ̄lā 
bɛ̄ndūla̍ŋ nda̍, I̍ sɔ̍ɔ̍ŋgu̍u̍ nda̍ chōo̍ o̍ bɔ̄ŋa᷅ŋndā ndāla̍ la̍ŋ mī ŋ̄ cha᷄l na̍a̍ nda̍ lātūlu̍ 
le̍. Mi̍ lo᷅ o̍ ko̍ŋ mi̍ wa̍ŋnu᷄ŋ ya̍ pīlɛ̍ kpe̍, fo̍ndōle̍, ya̍ i̍i̍ ye̍e̍ma̍ mī tu̍si̍ŋ o̍ dīōm 
nūmndo̍ bɛ̄ŋgu̍. Ma̍ tōsā mi̍ du̍a̍u̍nu᷄ŋ tu̍mbe̍ o̍ ka̍lā ka̍lā a̍ wānāā yɔ̄ŋ wɔ̄ɔ̍ŋnda̍ 
ha̍ā. 

18Kɛ̍ vɛ᷅ ni᷅ŋ Mɛ̄lɛ̄ka̍, mi̍ wa᷅ hīōūwɔ̄ɔ̍ lāchī a̍ wāa̍ o̍ nyɛ̄ pālāa̍ wāā nu̍a̍ā ni᷄ŋ? Vɛ᷅ 
yɔ̄ŋūlɔ᷄ŋ nūu̍ ho̍ō ō sɔ̍lā chi̍ɔ̍u̍ le̍, hīōūwɔ̄ɔ̍ lāchī tu̍ŋ? Bāā a̍ ye̍e̍ma̍ mā hu̍i̍ ya̍ mɛ̄ɛ̍ 
pēēla̍ pɔ̄mbɔ̄la̍ŋ lā tōsā nu̍a̍ā a̍ wāŋnda̍ yɛ̍? A̍ sīālte̍ŋ mɛ̄ŋnda̍ŋ mā wā ma̍ pi̍a̍ā 
cha̍ o̍ pēēla̍ŋ nda᷅ŋ, kɛ̍ tē wɔ̄ɔ̄le̍ŋ lē fūla̍ ndɔ̍ɔ̍ pɛ̍, kɔ̍ to̍fā ni᷅ŋ bɛ̍ɛ̍ a̍ se̍e̍lūŋ le̍mɛ᷅ŋ o̍ 
lēmɛ̄ŋ te̍?” 

19Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ mūlī ya̍ dīōm āā, “Tē a̍ chɛ̍l pɛ̍ mā mi̍ŋgi̍ hɔ̄lla̍ 
o̍ ya̍ lo̍, I̍ cho̍ tōsā mā mi̍i̍ŋgu̍ māā pāāndū, ma̍ sīmnu᷄ŋ vɛ̍lɛ̄ wāna̍ sa̍a̍ŋgīāl la̍. Tē 
a̍ pɛ̍ŋgi̍ sɔ̄ɔ̍ŋ nɔ̍ kɔ̍l kālu̍ le̍ wo̍ŋ dīmīo̍o̍ pɛ̍, mā wa̍ wāŋnda̍ sɔ̄ɔ̍ŋ cho̍ sɔ̄ɔ̍ŋ 

kpe̍e̍kpe̍i̍yo̍ŋ ndo̍ŋ dīmūllo̍, I̍ cho̍ tōsā mā sīmnu᷄ŋ vɛ̍lɛ̄ wāna̍ su̍a̍ā le̍ ya̍ wo̍. 
Wāŋnda̍ ha̍ā, nda̍ cho̍ hūnɔ̄ɔ̄ nāa̍ nūm chu̍a̍ ni̍, ō cho̍ nu᷅m te̍ cho̍ lākɔ̄ nāa̍ nda̍ 
chūā le̍. 

20I̍ cho̍ tōsā mā sīmnu᷄ŋ wa᷅ŋnda̍ ha̍ā tɛ̄ɛ̄ŋ mɛ̄ɛ̍ sāāsa̍ ŋ̄chīli̍ŋndo̍ ō wā nu̍a̍ā 
ya̍a̍mɔ̍ɔ̍wa̍ o̍ nɔ̍lā ndu̍ pīɔ̄lɔ̄ɔ̄ le̍ yɛ̍. Ā sɔ̄ŋgā ni̍ŋ a̍ nūm kɛ̍ ā nɔ̍lā ni̍ŋ nu̍m yōmɔ̄ɔ̄ le̍, 
fo̍ndōle̍, I̍ wa᷅ ni̍ŋ nu̍m kɔ̄ɔ̄lī, le̍ mī chi̍i̍ndi̍a̍a̍ nu̍m ndu̍yɛ̍ mī ma̍nda̍ nu̍m. 

21I̍ cho̍ nu̍m bāŋā wānāā dɛ̍nɛ̍ wɔ̍ɔ̍ŋnda̍ ha̍ā o̍ bā, wānāā kɔ̄ltā vēsɛ̍i̍ya̍a̍ bɛ̍ndūa̍a̍ 
ha̍ā, mī so̍li̍ nu̍m nda̍ o̍ bā. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

Chɛ̄lūīma̍yā 16 

A̍ nyɛ ̄Mɛl̄ɛk̄a̍ Ya̍a̍wɛɛ̄ ̄o̍ tu̍u̍ a̍ Chɛl̄ūīma̍yā o̍kɔɔ̄ ̄wo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ dīmūl la̍ āā, 

2“Chɛ̄lūīma̍yā, chu̍ā la̍nɔ̍ o̍ la̍nɔ̍ kɛ̄lɛ̄ŋgāā mā vēlū ŋ̄chūāū o̍ fo̍ndāa̍ ho̍ō le̍. 

3Ya̍ Mɛ̍lɛ̄ka̍ Ya̍a̍wɛ̄ɛ̄ I̍ chɔ᷅m ndɔ̍ nu̍m nyɛ᷄ yɔ̍nūŋ ni̍ŋ a̍ chūāūwāa̍ vi̍a̍lūŋ ni̍ŋ o̍ 
fo̍ndāa̍ ho̍ō, ndu̍yɛ̍ a̍ wānāa̍ vi̍a̍lū ni̍ŋ nda̍ wa̍ wo̍. 

4Wāŋnda̍ ha̍ā ā ti᷄ŋ ā chō hūnɔ̄ɔ̄ pīɔ̍mnda̍ŋ sɔ̄lā a̍ nāālā wɔ̄ɔ̍ŋ wɔ̄ɔ̍ŋndā bɛ̄ŋnda̍ŋ. 
Ndu̍yɛ̍ tē ā hu᷄ŋ wu᷅ pɛ̍, wānā o̍ wānā o̍ che᷅ŋ ni̍ŋ nda̍ le̍, kɛ̄lɛ̄ŋgāā ni᷅ŋ te̍, mā chɔ᷅ 
dīāllūŋ nda̍ŋ. Dīāllūŋ nda᷄ŋ ŋ̄ wā ni̍ŋ ŋ̍ sɛ̍ŋīa̍ŋ lɛ᷅ŋ mɛ̄ɛ̍ pōōla̍ŋ lā wā nu̍a̍ā lā tīūwāā 
o̍ fo̍ndāa̍ kpo̍u̍ yɛ̍. Ā chō hūnɔ̄ɔ̄ ā ti᷄ŋ dīū a̍ mɔ̄ɔ̄ŋ fāŋndo̍ŋ ndu̍yɛ̍ o̍ ko̍ŋ kɔ̍ɔ̍lī, mī ā 
ti᷄ŋ ā chūu̍ a̍ yīa̍a̍ŋ. Ndu̍yɛ̍ nda̍ kpo̍u̍ ā sɔ̍lā ni̍ŋ chɔ᷅ le̍, yōūwa̍ a̍ vīsīāā yōndūa̍a̍ nda̍ 
di̍ā ni̍ŋ vīsīŋ nda᷄ŋ ni̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmūl la̍ āā, “Tu̍e̍i̍ bɛ̍ɛ̍ bi̍īsi̍ o̍ bīīsī o̍ 
chīɛ̄ī wānā ni̍ŋ ku̍ā lo̍ŋ te̍. Ku̍ā le̍ wānā o̍ wānā cha̍ŋ te̍. Yīlɔ̄ɔ̄ dɛ̍nɛ̍ pa̍lāā bɛ̍ɛ̍ ku̍ā 
wānā o̍ wānā yi̍lɔ̄ɔ̄ le̍, kāni̍ fo̍ndōle̍, I̍ so̍li̍ kɔ̄l nī nyu̍lōo̍ wāŋnda̍ ha̍ā tɛ̄ɛ̄ŋ po̍. Kāālā 
ya̍ i̍i̍ nɔ̍ le̍ nda̍ wo̍, kāālā kōŋ ō chūū, ndu̍yɛ̍ nyīɛ̍ɛ̍yīī ya̍ i̍i̍ nɔ̍ le̍ nda̍ ve̍ bɛ̍ɛ̍, nyīɛ̍ɛ̍yīī 
kēŋ ī chūū. 

6Wānā su̍lāā ni̍, wānā ta̍mbɛ̍i̍ ni̍, nda̍ kpo̍u̍ ā chō hūnɔ̄ɔ̄ pīɔ̍mnda̍ŋ sɔ̄lā o̍ lɛ̄ŋnde̍ŋ 
nde᷅ŋ ni᷄ŋ. Ndu̍yɛ̍ nda̍ kpo̍u̍ wānā o̍ wānā o̍ chɔ᷅ ni̍ŋ nda̍ le̍, kɛ̄lɛ̄ŋgāā ni᷅ŋ te̍, mī 
wānā cha̍ŋ le̍ nda̍. Wānā o̍ wānā ki̍lī kīlīŋ ni̍ŋ di̍a̍llūŋ ndɔ̍ŋ kɛ̄lɛ̄ŋgāā mbō sēndi̍ 
yu̍ŋgu̍l le̍ kɔ̄l ndɔ̄ ta̍mbɛ̍i̍yo̍ chɔ̄mndo̍ le̍ pīɔ̍m ndāa̍ mɛ̄ɛ̍ wāŋnda̍ ā tōsā le̍ wānāā 
ndāa̍ cha᷄ŋ yɛ̍ le̍. 

7Wāŋndo̍ bīīsi̍o̍o̍ ō kōmāl ndu̍ ni̍ŋ ō sɔ̍lā ni̍ŋ wa̍nā o̍ wānā o̍ cha᷅l ndu̍ īkɛ̄i̍ mbō dē 
nyɛ̄ dīāā a̍ ndu̍ la̍tu̍lu̍ o̍ ko̍ŋ kɔ̍ɔ̍lī, mbō ko᷄l a̍ ndu̍ la̍tu̍lu̍ le̍. Wāŋndo̍ fi̍nyā ndɔ̄ 
kpe̍e̍kpe̍i̍ kɛ̄lɛ̄ŋgāā kāla̍ ndɔ̄ o̍ wu᷅ ni̍ŋ ō sɔ̍lā ni̍ŋ wa̍nā o̍ wāna̍ yi̍l ndu̍ yīlɔ̄ɔ̄ dɛ̍nɛ̍ 
pālāa̍ le̍. 

8“Ndu̍yɛ̍ ō fūla̍ o̍ ko̍ŋ kɔ̍ɔ̍lī, wāŋnda̍ wa̍ bɛ̍ɛ̍ bɔ᷅ŋa᷅ŋ bɛ̄ndū dīāā nyɛ̄ dīāā bɛ̄ndōo̍ 
tōsāa̍ o̍ chīɛ̄ī o̍ chīɛ̄ī ni̍ŋ sɔ̍ɔ̍ŋgūū nda̍ chōo̍ mī lā kɔ̍ cha᷅l lādīo̍ nya̍ nda̍ a̍ lākōlɔ̄ɔ̄ 
le̍. 

9Bɔ̄ŋa᷅ŋ o̍ bɔ̄ŋa᷅ŋ kɔ̄l kɛ̄nndɛ̄ wāŋnda̍ ā tōsā mā sōlī cho̍ndu̍ŋ nya̍a̍lo̍ŋ, I̍ cho̍ tōsā 
mī bɔ̄ŋa᷅ŋndā lāŋ kpo̍u̍ la̍ mɛ̍ɛ̍lu̍. Chōndu̍ŋ kɔ̄l kɛ̄ndɛ̄ŋ wāŋnda̍ sōlī o̍ bɔ̄ŋa᷅ŋndā 
nɔ̄la̍ kɛ̍sīāā la̍ŋ chōo̍ wo̍ŋ kpo̍u̍ ŋ̄ chō hūnɔ̄ɔ̄ mɛ̄ɛ̄lū. Ndu̍yɛ̍ a̍ te̍le̍ŋ nyāa̍ ho̍ō 
kpe̍e̍kpe̍i̍ mu᷅ŋ kpo̍u̍ ŋ̍ cho̍ yɔ̄nɔ᷄ŋ ni̍, nya̍ kpo̍u̍ mī lā chē mu̍ŋ o̍ yɔ̄nɔ᷄ŋndo̍. Ya̍ 
Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, ya̍ so̍ō ni̍. 

10“Tē a̍ di̍mu̍l wāŋnda̍ ha̍ā sɔ̄ɔ̍ŋ ya̍ I̍ cho̍ mu᷅ŋ nu̍m dīmūllo̍ kpo̍u̍ wo̍ŋ pɛ̍, mā 
nyūna̍ nu̍m dɔ̍ɔ̍ āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍sīāā le̍ na̍a̍ kpūndɛ̍ bɛ̄ndū wāā 
nu̍a̍ā tūsīo̍o̍ chōo̍? Sūɛ̍i̍ wɔ̍ɔ̍ŋ ī yɛ̄ɛ̄ na̍a̍ ŋ̄ tōsa̍ yɛ̍ le̍ dɛ̍nɛ̍ pa̍lāā wāā nu̍a̍ā sɔ̄lāa̍? 
Yɔ̄ŋ wɔ̄ɔ̍ŋ yɛ̄ɛ̄nɛ̍ na̍a̍ ŋ̄ tōsā yɛ̍ a̍ ndu̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍?’ 

11Tē ā nyūna̍ le̍nde̍ pɛ̍, di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Fi̍nyāā nyāā 
ma̍māa̍ ā kɛ̄ɛ̍ ya̍ sīndɛ̄ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ mā sāāŋgīāl mu̍ŋ 
māā mɛ̄lɛ̄ka̍ā ndā. Ma̍ lō o̍ ko̍ŋ ma̍ māl la̍, ndu̍yɛ̍ o̍ ko̍ŋ kɔ̍ɔ̍lī, ma̍ kɛ̄ɛ̄ le̍ sāwāla̍ 
nīla̍ŋ chūa̍a̍. 

12Kɛ̍ yɔ̄ŋ wɔ̄ɔ̍ŋ nya̍ nyā tōsa̍ wo̍ ō hīōū bɛ̍ɛ̍ o̍ fi̍nyāā nyāā ma̍māa̍ ā tōsa̍ wo̍. Nya̍ 
kpo̍u̍ lā sīmnu᷄ŋ wa̍nāa̍ bōlīī kālā. Sɔ̄ɔ̍ŋ dɛ̍nɛ̍ wɔ̍ɔ̍ŋ hu᷅ŋ nya̍ o̍ lākɔ̄l lo̍ŋ, mu̍ŋ ko̍ŋ 
nya̍ tōsā ni̍. Nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍ lā chɛ᷄l mī lā tōsa̍ ndu̍ le̍. 

13Le̍la̍ŋ I̍ cho̍ nya̍ hūnɔ̄ɔ̄ sōlī o̍ lɛ̄ŋnde̍ŋ nde᷅ŋ ni᷄ŋ mī yɔ̍ŋ nya̍ pɔ̍ɔ̍li̍ o̍ lɛ̄ŋndē 
chēle̍ŋnde̍ŋ ni᷄ŋ, lɛ̄ŋndē fi̍nyāā nyāā ma̍māa̍ nda̍ a̍a̍ si̍nā bɛ̍ɛ̍ le̍ le̍ŋ, kɛ̄lɛ̄ŋgāā ni᷅ŋ 
te̍, mī nya̍ sīna̍ le̍ŋ. Lo̍ŋ nya̍ wā ni̍ŋ nyɛ᷅m chēle̍ŋndo̍ sāāŋgīāllo̍ īdīi̍ a̍ īchɔ̄l ni̍, māā 
mɛ̄lɛ̄ka̍a̍ nyā. Ndu̍yɛ̍ īnyīɛ̍ɛ̍ bɛ̍ɛ̍ I̍ tūīīnu̍ŋ ni̍ŋ nya̍ le̍.’ ” 

A̍ mɛɛ̄ ̍wāŋnda̍ Is̍ɔl̄ūɛī̄ a̍ fu̍lā niŋ̍ o̍ bīyɔɔ̄ ̍niŋ᷄ yɛ ̍o̍kɔɔ̄̄ 
14Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋ cho̍ fūūlūū, wāŋndo̍ ō ve᷅m lɛ̍ ni̍ŋ i̍bu̍ŋgā chūā 
mbō mēna̍ŋ āā, ‘Le̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, o̍ so̍li̍ 
I̍sɔ̄lūɛ̍i̍ya̍ o̍ chɛ̄le̍ŋ ni᷄ŋ I̍chi̍pī wo̍’ le̍. 

15Tē wāŋnda̍ ā wa̍ īsɔ̄ɔ̍ o̍ īsɔ̄ɔ̍ to̍sā pɛ̍, le̍ mī wāŋnda̍ ā lāāla̍ŋ a̍ nda̍, nu̍a̍ā nda̍ dīmī 
ni̍ŋ ni̍ āā, ‘Ŋ̄ mēna̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, 
Mɛ̄lɛ̄ka̍ so̍li̍ I̍sɔ̄lūɛ̍i̍ya̍ o̍ chɛ̄le̍ŋ ni᷄ŋ o̍ lɛ̄ŋnde̍ cho̍ bā lūāŋndo̍ le̍ŋ ni᷄ŋ, a̍ o̍ lɛ̄ŋīī 
chēle̍ŋnde̍ ni᷄ŋ ndo̍ wo̍, lɛ̄ŋīī o̍ sɛ̍ŋi̍ nda̍ ni᷄ŋ kpo̍u̍ ve̍’ Kāni̍ fu̍u̍le̍, te̍le̍ŋ cho̍ fūūlūū 
mī hu̍ŋ so̍lī I̍sɔ̄lūɛ̍i̍ya̍ nāa̍ nda̍ chō o̍ bīyɔ̄ɔ̍ ni᷄ŋ nda̍, mī mi̍ŋgi̍ nda̍ o̍ lɛ̄ŋndē ndāle̍ŋ 
ni᷄ŋ, lɛ̄ŋndē ya̍ I̍ ke̍ fi̍nyāā ndāā ma̍māa̍ sīndɛ̄ le̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

A̍ dɛn̍ɛ ̍pa̍lāa̍ tu̍āl niŋ̍ wa᷅ŋnda̍ chōo̍ wo̍ o̍kɔɔ̄ ̄
16Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kɛ̍ ndu̍yɛ̍ I̍ cho̍ fɛ̍ɛ̍ŋ ya̍a̍mɔ̍ɔ̍wa̍ yɔ̄ŋ ku̍ndā bɛ̄ndōo̍ 
mā hu᷄ŋ nu̍u̍vīāā nda̍ nāa̍ nda̍ chō ā sɔ̄ŋā sɔ̄ŋīāā wa̍, mɛ̄ɛ̍ wānāā yɔ̄ɔ̄yāa̍ ā nūūvīāā 
nu̍a̍ā sūūwa̍ o̍ pēēlo̍ yɛ̍, le̍ mā kūɛ̄ a̍ nda̍ o̍ bīyɔ̄ɔ̍ ni᷄ŋ. I̍ cho̍ wāŋnda̍ vīōmɔ̄ɔ̄ mā hu᷄ŋ 
wa᷅ nda̍ nūūvīāā o̍ pēmbūŋ bɛ̄ndo᷄ŋ chōo̍ a̍ o̍ pēmbūŋ pɔ̄mbɔ᷄ŋ chōo̍, o̍ ko̍ŋ kɔ̍ɔ̍lī, a̍ 
o̍ būūlūla̍ŋ ni᷄ŋ, mɛ̄ɛ̍ dōōsūa̍a̍ ā dīām nu̍a̍ā pēlūŋ vīsīo̍o̍ yɛ̍, le̍ mā bīu̍ nda̍ mā kūɛ̄ 
a̍ nda̍. 

17Kēlā o̍ kēlā wāŋnda̍ ha̍ā ā chō, ya̍ Mɛ̍lɛ̄ka̍ chō chɔ̄ɔ̍ kpo̍u̍. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
nda̍ chō tōsāa̍, ō pīlɛ̍ bɛ̍ɛ̍ cho̍ mī kɛ̍ɛ̍ ndu̍ chɔ̄ le̍. Nyɛ̄ o̍ nyɛ̄ nda̍ chō tōsāa̍ ō pīlɛ̍ 
bɛ̍ɛ̍ cho̍ mbō wa̍ ō vīāŋna᷄ŋ ya̍ o̍ hɔ̄l te̍. 

18Kɛ̍ ndu̍yɛ̍, dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ nda̍ tōsa̍ a̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, ā 
chō pāāwā kōŋ chūā bɛ̄mbɔ̄ɔ̍ lē dīi̍ŋ. Kāni̍ fo̍ndōle̍, le̍ mɛ̄ɛ̍ nda̍ tōsa̍ mi̍ lɛ̄ŋndē 
nīle̍ŋ lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l a̍ nyɛ̄m fo̍ndōŋ nda̍ chō sōōlūūwo̍ māā 
mɛ̄lɛ̄ka̍a̍ ndā wo̍ŋ yɛ̍ nyɛ᷄m nɔ̍ yo̍o̍mū o̍ yōōmū le̍ wo̍ŋ. Ndu̍yɛ̍ o̍ ko̍ŋ kɔ̍ɔ̍lī, ma̍ tōsā 
mi̍ lɛ̄ŋndē nīle̍ŋ nde᷅ŋ, le̍ cho̍ le᷅ŋ māā nyɛ̄m ni̍ ŋ̄kɛ᷅ le̍ŋ lē pīā a̍ nīīlūlā ndāla̍ 
wɔ̍ɔ̍ŋnda̍ŋ.” 

Chɛl̄ūīma̍yā o̍ piɛ̍i̍ ̍Mɛl̄ɛk̄a̍ Ya̍a̍wɛɛ̄ ̄a̍ tīīnda᷄ŋndo̍ 
19Mi̍ Chɛ̄lūīma̍yā o̍ pi̍ɛ̍ī Mɛ̄lɛ̄ka̍ āā, “Ōo̍ Mɛ̄lɛ̄ka̍ Ya̍a̍wɛ̄ɛ̄, nu̍m cho̍ wāna̍ lu̍e̍ī ya̍ 
kpāāyāa̍ wo̍ ni̍, ndu̍yɛ̍ nūm ko̍ cho̍ wāna̍ ma̍ndā ya̍ wo̍ ni̍. Tē dɛ̍nɛ̍ pa̍lāa̍ ō kōma̍l 
la̍ pɛ̍, nu᷄m cho̍ wāna̍ ma̍lā ya̍ wo̍ ni̍. Wāŋnda̍ o̍ lɛ̄ŋnde̍ ni᷄ŋ kpo̍u̍, te̍le̍ŋ cho̍ fūūlūū 
mā hīŋ nāa̍ nūm chu̍a̍ mā hu᷄ŋ di̍mu̍l nu̍m māā, nyɛ̄ o̍ nyɛ̄ fi̍nyāā nāā ma̍māa̍ ā wa̍ 
sōōlūūwo̍ māā mɛ̄lɛ̄ka̍ā ndā, nyɛ̄m fo̍ndō fu̍u̍ ŋ̍ wa̍ ni̍. Tɔ̄nɔ̄ o̍ tɔ̄nɔ̄ ā sɔ̄la̍ o̍ mɛ̄lɛ̄ka̍a̍ 
lāchōōwāā kāŋ ni᷄ŋ te̍. 

20Vɛ̄ɛ̍nɛ̍ wāna̍ chi̍o̍o̍ ō tōōsīāā yɛ̍ nyɔ̄ɔ̍ a̍ bā ndɔ̄ mbō chu̍a̍ ndu̍ māā mɛ̄lɛ̄ka̍ nyɛ̄ 
kōŋ cho̍ ni̍? Nyɛ̄ o̍ nyɛ̄ wāna̍ chi̍o̍o̍ ō tōōsi̍a̍a̍ a̍ bā ndɔ̄ nyɛ̄ fo̍ndō fu̍u̍ o̍ cho̍ ni̍.” 

21Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Le̍la̍ŋ I̍ cho̍ tōsā mī wāŋnda̍ ha̍ā ā sīna̍ mɛ̄ɛ̍ ya̍ I̍ 
cho̍ wāna̍ dīāllūŋ kālā, ndu̍yɛ̍ mi̍ wa᷅ wāna̍ kpāāyā bɛ̍ndū yɛ̍. O̍ ko̍ŋ, mā sīna̍ māā 
ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Chɛ̄lūīma̍yā 17 

Yɔŋ̄ wɔɔ̄ŋ̍ wāŋnda̍ Chu̍dā a̍ to̍sa̍ wo̍ a̍ dɛn̍ɛ ̍pa̍lāā nda̍ sɔl̄ā niŋ̍ ndo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ Chu̍dā, yɔ̄ŋndā nyāla̍ 
wɔ̍ɔ̍ŋnda̍ŋ lā chō ni᷅ŋ nya̍ o̍ kōo̍wa̍ŋ ni᷄ŋ. Lā chō ni᷅ŋ māchūāā nya̍ o̍ lākɔ̄ ndu̍yɛ̍ mi̍ 
lā wā lā pōōnyīāā o̍ sɔ̍ŋgi̍la̍ ma̍āŋndā nyāla̍ŋ, mɛ̄ɛ̍ nda̍ pōōnyīāā nu̍a̍ā nyɔ̄ɔ̍ a̍ 
kpɛ̄kīle̍ īchīli̍ŋnde̍ŋ, ɔ̄ɔ̄ mɛ̄ɛ̍ nda̍ tūūlā nu̍a̍ā nyɔ̄ɔ̍ a̍ pōū ba̍ā kālā ka̍lā sɛ̄ɛ̄mbīa̍a̍ o̍ 
nyɔ̄ɔ̍ chōo̍ yɛ̍. 

2Chūāūwāā nyāa̍ nda̍ bɛ̍ɛ̍ ma̍ tūāl nya̍ kɔ̄ɔ̄lī, kɔ̄la̍ŋ o̍ ma̍āŋnda̍ŋ le̍ mɛ̄lɛ̄ka̍a̍ nyāā 
ka̍ŋ sōōlūūwo̍. O̍ ko̍ŋ kɔ̍ɔ̍lī, mɛ̍lɛ̄ka̍ nyāa̍, ndu̍ yɔ̍nūŋ māā A̍si̍ɛ̍lūā ni̍, mā kūā ndu̍ 
sōōlūūwo̍ o̍ yɔ̄mīī pūīyɛ̄i̍ bɛ̄ŋgu̍, ndu̍yɛ̍ a̍ o̍ pēmbo᷄ŋ chōo̍, 

3o̍ ko̍ŋ kɔ̍ɔ̍lī, a̍ o̍ lūāŋndo̍ŋ chōo̍ yo̍ndōla̍ŋ ni᷄ŋ. Le̍ he̍ī sūltā nyāla̍ŋ ndu̍yɛ̍ a̍ nyɛ̄ o̍ 
nyɛ̄ nya̍ chūūŋgi̍a̍a̍, I̍ cho̍ tōsā mī ya̍a̍mɔ̍ɔ̍wa̍ hu᷄ŋ pu̍ŋgā mu̍ŋ kpo̍u̍ mā kūɛ̄nu᷄ŋ a̍ 
nyɛ̄ o̍ nyɛ̄, fo̍ndōle̍ le̍ yɔ̄ŋndā wɔ̄ɔ̍ŋndā bɛ̄ŋndā nya̍ tōsa̍ o̍ lɛ̄ŋnde̍ŋ nde᷅ŋ ni᷄ŋ bā o̍ 
bā fe̍e̍ la̍ŋ. 

4Lɛ̄ŋndē ya̍ I̍ ke̍ nya̍ le᷅ŋ māā nyɛ̄m nya̍ ŋ̄kɛ᷅ le̍ŋ, I̍ cho̍ tōsā mī lɛ̄ŋndē lēŋ lē fūla̍ 
nya̍ o̍ bā. I̍ cho̍ tōsā mī lā kɔ̍ sa̍a̍ŋgīāl ya̍a̍mɔ̍ɔ̍wa̍a̍ nyāa̍ o̍ chɛ̄le̍ŋ ni᷄ŋ, o̍ lɛ̄ŋndē nya̍ 

si̍nā bɛ̍ɛ̍ le̍ le̍ŋ ni᷄ŋ, fo̍ndōle̍, tu̍mbe̍ ya̍ I̍ dɔ̍u̍nu᷄ŋ a̍ nya̍ wo̍, ō chō māchūāā mɛ̄ɛ̍ 
yīŋndē bɛ̄ndūle̍ŋ lē wā nu̍a̍ā lē nyu᷅m kpo̍so̍ŋ te̍ yɛ̍.” 

A̍ dīōmndā kɔl̄ kālu̍la̍ yɛ ̍yɛ ̍la̍ Mɛl̄ɛk̄a̍ sōō la̍ŋ o̍kɔɔ̄ ̄
5Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Wānāa̍ du̍a̍ū ha̍ā tīīnda᷄ŋ ndāa̍ o̍ wāŋndā chīe̍e̍ya̍ 
ni᷄ŋ, mā tīīndāŋ kpa̍āya̍ wāna̍ chi̍e̍e̍ yo̍o̍māa̍ le̍ nda̍ mālāa̍, mā kɛ̄ɛ̄ ya̍ Mɛ̍lɛ̄ka̍ 
Ya̍a̍wɛ̄ɛ̄ wa̍, wānāā kāŋ sēndi̍o̍o̍ o̍ wa̍ nda̍ chōo̍ ni̍. 

6Wāŋnda̍ ha̍ā ā chō māchūāā mɛ̄ɛ̍ yɔ̄mīi̍ wu᷅l he̍ī o̍ po̍llo̍ ni᷄ŋ nde̍ ī chō yɛ̍. Mɛ̄ɛ̍ 
yɔ̄mīi̍ wa᷅ he̍ī o̍ fo̍ndāŋ vēsɛ̍i̍ bɛ̍ndōo̍ o̍ po̍llo̍ ni᷄ŋ nāa̍ wāna̍ chi̍e̍e̍ o̍ nɔ̍lā mbō cha᷄l 
bɛ̍ɛ̍ le̍ wa̍ ī wā nu̍a̍ā yɛ̍, le̍nde̍ wāŋnda̍ ha̍ā ā wā ni̍. Wāŋnda̍ ha̍ā, dɛ̍nɛ̍ o̍ dɛ̍nɛ̍ 
kɛ̍ndɛ̄ Mɛ̄lɛ̄ka̍ tōsāl wa᷅ŋnda̍ ā si̍nā ndu̍ le̍.” 

7“Kɛ̍ ndu̍yɛ̍ wa᷅na̍ du̍a̍ū ho̍ō tīīnda᷄ŋ ndɔ̄ɔ̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ ni̍ŋ ndo̍, sa̍lāa̍ ya̍ I̍ 
du̍a̍ū wa̍nā ko̍ŋ ni̍. Wāna̍ du̍a̍ū ho̍ō kɔ̄l ndɔ̄ɔ̍ kpo̍u̍ o̍ ya̍ ni̍ŋ ndo̍, chɔ̄mndo̍ ya̍ 
Mɛ̄lɛ̄ka̍ chɔ̄m ndu̍ ni̍ māā I̍ cho̍ wāna̍ wānā nɔ̍la̍ mā ti̍i̍nda̍ŋ. 

8Mɛ̄ɛ̍ yɔ̄mndo̍ ō wūl nu̍a̍ā o̍ pīo̍o̍ kɔ̄ŋgɔ̍, mī pūūndu̍ŋ ndɔ᷄ŋ ŋ̄ tōl o̍ mɛ̄ŋnda̍ŋ bɛ̄ŋgu̍ 
di̍ wɔ̄ɔ̄lē kālā ka̍lā lē fūla̍ bɛ̍ɛ̍ yɔ̄mndo̍ ho̍ō ō nya̍mālā le̍, le̍ te̍le̍ŋ o̍ te̍le̍ŋ ō wā pu̍īyo̍ 
tɛ̍ɛ̍ tɛ̍ɛ̍ yɛ̍, le̍nde̍ wāŋnda̍ ha̍ā ā wā ni̍. Yɔ̄m wāā nu̍a̍ā ā yɔ᷄ŋ bɛ̍ɛ̍ mī pīɔ̍ɔ̍ kɛ̄ɛ̍ le̍ sīa̍a̍, 
ō bu̍u̍lāŋ te̍, le̍ te̍le̍ŋ o̍ te̍le̍ŋ ō wā kɔ᷅mnde̍ŋ kpe̍e̍kpe̍i̍. 

9Kɔ̄l wāna̍ chi̍o̍o̍ ō hūī wa̍nā ō hīōū nyɛ̄ o̍ nyɛ̄, ndu̍yɛ̍ ō chō nyɛ̄ dɛ̍nɛ̍ wɔ̍ɔ̍ŋ bɛ̄ndū. 
Wānā o̍ wānā nɔ̍lā mā si̍na̍ nyɛ̄ cho̍ wāna̍ chi̍o̍o̍ o̍ kɔ̄l lo̍ le̍. 

10Kɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, I̍ nɔ̍lā mī mɛ̍ɛ̍nda̍ŋ o̍ kɔ̄l wāna̍ chi̍o̍o̍ ni᷄ŋ ndu̍yɛ̍ mī chi̍i̍ 
yīya᷄ŋnda̍ cho̍ wāna̍ chi̍o̍o̍ o̍ kɔ̄l ta̍ŋ sīnā. Le̍la̍ŋ wānā o̍ wānā mɛ̄ɛ̍ kēlālā nūmnda̍ŋ 
lā wā yɛ̍, le̍nde̍ ya̍ I̍ bi̍ī nu̍m ni̍, nyɛ̄ wāŋndo̍ ō nɔ̄ le̍ sɔ̍lāa̍ le̍ kūɛ̍ɛ̍la̍ ndɔ̄la̍ŋ ndo̍, 
ndu̍ ya̍ I̍ ke᷅ ndu̍ ni̍.” 

11“Wāna̍ sɔ̍lā ho̍ō nyɛ̄ sɔ̄lāa̍ o̍ ka̍fāla̍ŋ ni᷄ŋ ndo̍, 

ō chō ko̍ mɛ̄ɛ̍ yōū tɛ̍ɛ̍ndūū ho̍ō pēltā o̍ do̍ū le̍ la̍ŋ te̍ wo̍ ō chō yɛ̍. Wānā wa̍ā nu̍a̍ā 
a̍ te̍le̍ŋ o̍ hu᷅ŋ le̍ yōōmū ndɔ̄ɔ̍ tɔ̄nɔ̄ɔ̍ dīo̍o̍ wo̍ ki̍nɛ̍i̍, sūltā lāŋ kpo̍u̍ mī lā kūɛ̄nu᷄ŋ. O̍ 
mɛ̄ɛ̄lu̍la̍ŋ kpɔ̍ŋ, ō sīmnu᷄ŋ wa̍nā fo̍ndō fu̍u̍ māā dīɔ̄m.” 

12Mɛ̄lɛ̄ka̍, nāa̍ kpe̍ŋgbe̍i̍ nu̍m lēmāsā lēbɛ̄ɛ̄ bɛ̄ndōo̍ ō chō wa̍, o̍ cho̍ le̍ fɛ̍ɛ̍ŋ a̍ fɛ̍ɛ̍ŋ 
ndu̍yɛ̍ mbo̍ wā chōo̍ cho̍o̍ pɔ̍ wo̍, lo̍ŋ na̍a̍ ŋ̄ sōōlūū nu̍m ni̍. 

13Ōo̍ Mɛ̄lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ kpo̍u̍, nūm nda̍ chō lēhɔ̄l ni̍. Wānāa̍ mu̍lu̍l nu̍m 
kɔ̄ɔ̍ wa̍ ki̍nɛ̍i̍, si̍ɔ̍mbu̍la̍ bɛ̄ndūla̍ŋ lā chō nda̍ hūnɔ̄ɔ̄ bīyɔ̄ɔ̄ kpo̍u̍. Wānāa̍ fa̍ŋa̍ŋ nu̍m 
kɔ̄ɔ̄lī wa̍ ki̍nɛ̍i̍, ā chō hūnɔ̄ɔ̄ lō mɛ̄ɛ̍ wāŋndo̍ pōōnyīāā nu̍a̍ā lɛ̄ŋ o̍ chu̍ndo̍o̍ ni᷄ŋ mbō 
nyūmi̍ pōōnyīāā kōŋ wānā chi᷅ lɛ̍ ndu̍ le̍ yɛ̍, fo̍ndōle̍, nūm Mɛ̄lɛ̄ka̍ Ya̍a̍wɛ̄ɛ̄ nu̍m 
cho̍ pēe̍ mɛ̄ŋma̍ yɔ̍ŋgū yo̍o̍mōo̍ wa̍ŋ ndo̍ ni̍, kɛ̍ mi̍ wāŋnda̍ ha̍ā ā mūlūl nu̍m kɔ̄ɔ̍. 

Chɛl̄ūīma̍yā o̍ nyu̍na̍ Mɛl̄ɛk̄a̍ Ya̍a̍wɛɛ̄ ̍dīōm le̍ mālāa̍ 
14Ōo̍ Mɛ̄lɛ̄ka̍ Ya̍a̍wɛ̄ɛ̄, yāndi̍i̍ si̍ŋgi̍ ya̍, mī sɔ̍la̍ sīōŋgɔ̄ɔ̄ kpe̍e̍kpe̍i̍yo̍. Pi̍ŋi̍ yo̍o̍mū nūu̍ 
Mɛ̄lɛ̄ka̍, mī sɔ̍la̍ pīōŋɔ̄ɔ̍, fo̍ndōle̍, nu̍m cho̍ wāna̍ ya̍ I̍ sa̍ŋgālā wo̍ ni̍. 

15Wāŋnda̍ ā chō ya̍ dīmūllo̍ āā, “Kɔ̄ŋgɔ̄līa̍ŋnda̍ bɛ̍ndūlā Mɛ̄lɛ̄ka̍ Ya̍a̍wɛ̄ɛ̄ o̍ 
kɔ̍ŋgɔ̍li̍a̍ŋ na̍a̍ la᷅ŋ nda̍ŋ, ŋ̄ chi᷄ wɔ̍ nyɛ᷅ o̍ nyɛ̄ mbō yɔ̄nu̍ŋ te̍. Nyɛ̄ o̍ di̍mi̍ māā ō chō 
yɔ̄nɔ᷄ŋ a̍ na̍a̍ wo̍, ō yɔ̄nu̍ŋ ni̍ko̍ a̍ na̍a̍.” 

16Kɛ̍ ndu̍yɛ̍, a̍ nyɛ̄ wāŋnda̍ ha̍ā ā wa̍ tōsāa̍ wo̍ kpo̍u̍ Mɛ̄lɛ̄ka̍ Ya̍a̍wɛ̄ɛ̄, o̍ pāa̍le̍ŋ ni᷄ŋ 
bɛ̍ɛ̍, I̍ nyu̍na̍ nu̍m le̍ nda̍ nyɛ̄ pālāā tūsī chōo̍ le̍. Lē pīlɛ̍ bɛ̍ɛ̍ I̍ ye̍e̍ma̍ māā te̍le̍ŋ 
kpūndɛ̍ ō kōma̍l nda̍ le̍. Nūm pi̍la̍ si̍nā he̍ī Mɛ̄lɛ̄ka̍. Nyɛ̄ o̍ nyɛ̄ wa̍ ya̍ fūlāa̍ o̍ sōndō 
a̍ wāŋnda̍ ha̍ā o̍kɔ̄ɔ̄, nūm pīla̍ si̍nā. 

17To̍sā mī sīōōŋīī bɛ̄ndūe̍i̍ ī bīī ya̍ le̍ Mɛ̄lɛ̄ka̍. Tē pāa̍le̍ dɛ̍nɛ̍ pa̍lāā le̍ŋ lē kōma̍l la̍ 
pɛ̍, nūm ya̍ I̍ ti̍i̍nda̍ŋ le̍ ya̍ māndāa̍ ni̍. 

18Wānāa̍ cho̍ ya̍ nyɛ̄ pālāa̍ tūsīo̍o̍ chōo̍ wa̍ ki̍nɛ̍i̍, to̍sa̍ mī si̍ɔ̍mbu̍la̍ŋ lā bīī nda̍, kɛ̍ 
ya̍ ya̍ mā to̍sa̍ si̍ɔ̍mbu̍la̍ bi̍i̍ ya̍ le̍. To̍sa̍ mī sīōōŋīī bɛ̄ndūe̍i̍ ī bīī wānāā kāŋ, kɛ̍ ya̍ 
ya̍ mā to̍sa̍ sīōōŋīī bi̍ī ya̍ le̍. To̍sa̍ mī pāa̍le̍ dɛ̍nɛ̍ pa̍lāā le̍ŋ lē kōma̍l nda̍. Tu̍si̍ nda̍ 
nyɛ̄ pālāā lēdīi̍ŋndo̍ chōo̍ mā tɛ̍ɛ̍mbu̍u̍ nda̍. 

A̍ pāa̍le̍ pɛŋ̍gīāāle̍ Mɛl̄ɛk̄a̍ le̍ŋ bɛɛ̄l̄e̍ŋ kīo̍o̍ o̍kɔɔ̄ ̄
19O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kɔ̍ mā kɔ̍ si᷅m o̍ dīō sāāsā wāŋnda̍, 
nāa̍ māsāā bɛ̍ndūa̍a̍ Chu̍dā a̍ ke̍e̍kū le̍ fūlāa̍ a̍ lūɛ̄īyɔ̄ɔ̍ wa̍ mā kɔ̍ yo̍ndā yōōŋgū nūu̍ 
lo̍ŋ. O̍ ko̍ŋ kɔ̍ɔ̍lī mā ba̍lū vɛ̄lɛ̄ o̍ dīōlā sāāsāa̍ Chūlu̍sɛ̄lɛ̄m kpo̍u̍ a̍ yōōŋgū kōŋ 
yōndāa̍. 

20Di̍mu̍l ma̍sāā bɛ̍ndūa̍a̍ Chu̍dā, a̍ wāŋnda̍ Chu̍dā kpo̍u̍, o̍ ko̍ŋ kɔ̍ɔ̍lī, a̍ wānā o̍ 
wāna̍ cho̍ Chūlu̍sɛ̄lɛ̄m chi̍e̍e̍ mbō kēēkū o̍ dīōlā sāāsāa̍ Chūlu̍sɛ̄lɛ̄m mā ya᷄ŋ nīla̍ŋ 
o̍ nyɛ̄ ya̍ di̍mi̍ wo̍. 

21Di̍mu̍l nda̍ māā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ āā, ‘Lā ya᷄ŋ 
ni᷅la̍ŋ o̍ nyɛ̄ ya̍ I̍ cho̍ nya̍ dīmūl lo̍, ko̍ŋ to̍sā ni̍ mī lā wa̍ yōōmū. Wānā o̍ wānā a̍ nɔ̍ 
mā chu̍a̍ lāwōlɔ̄ɔ̄ o̍ lāwōlɔ̄ɔ̄ o̍ pāa̍le̍ nīle̍ pɛ̍ŋgīāāle̍ŋ chōo̍ mā kūɛ̄ a̍ la̍ŋ i̍nɛ̍ le̍. A̍ nɔ̍ 
mā chu̍a̍ lāwōlɔ̄ɔ̄ o̍ lāwōlɔ̄ɔ̄ īnɛ̍ mā ke̍e̍ku̍ a̍ la̍ŋ o̍ dīō sāāsā o̍ dīō sāāsā Chūlu̍sɛ̄lɛ̄m 
mā lūɛ̄ī a̍ la̍ŋ te̍. 

22O̍ nūmndo̍ chi̍ɛ̍ī ni̍ŋ bɛ̍ɛ̍ a̍ nɔ̍ mā chu̍a̍ lāwōlɔ̄ɔ̄ o̍ pāa̍le̍ le̍ŋ chōo̍ mā so̍li̍ la̍ŋ o̍ 
bɛ̍ɛ̄ le̍, kɛ̄lɛ̄ŋgāā ni᷅ŋ te̍ mī wānā to̍sa̍ wa̍li̍ o̍ wa̍li̍ pa̍a̍le̍ le̍ŋ. Kāni̍ fo̍ndōle̍, pāa̍le̍ 
nīle̍ pɛ̍ŋgīāāle̍ŋ le̍ cho̍ pāa̍le̍ le̍ŋ ni̍, lā nɔ̄ mī lā ke̍ le̍ŋ bɛ̄ɛ̄le̍ŋ. Nyɛ̄ ya̍ i̍i̍ di̍mu̍l fi̍nyāā 
nyāā ma̍māa̍ a̍ pāa̍le̍ŋ nde᷅ŋ o̍kɔ̄ɔ̄ wo̍ ndu̍ wa̍ ko̍ŋ ni̍. 

23Kɛ̍ fi̍nyāā nyāā ma̍māa̍ ā ye᷄ŋ ya̍ lānī le̍, kɛ̄lɛ̄ŋgāā ni᷅ŋ te̍, mā tōsa̍ nyɛ̄ ya̍ I̍ di̍mu̍l 
nda̍ wo̍. Ma̍ tōsā bōllē kālā le̍ŋ, ā chɛ᷄l mā tūsi̍ŋ o̍ dīōm nūu̍ bɛ̄ŋgu̍ ndu̍yɛ̍ mā chūa̍ 
sīlālā ya̍ I̍ si̍la̍ nda̍ la̍ŋ te̍.’ ” 

24Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Wāŋnda̍ Chu̍dā, lā tūsi̍ŋ o̍ 
dīōm nūu̍ bɛ̄ŋgu̍. Wānā o̍ wānā o̍ chu̍ā lāwōlɔ̄ɔ̄ o̍ lāwōlɔ̄ɔ̄ o̍ pāa̍le̍ nīle̍ pɛ̍ŋgīāāle̍ŋ 
chōo̍ mbō kēēku̍ a̍ la̍ŋ o̍ dīōlā sāāsāa̍ ho̍ō le̍. Lā nɔ̄ mī lā chūa̍ pāa̍le̍ nīle̍ pɛ̍ŋgīāāle̍ŋ 
māā pāa̍le̍ cho̍ lē yɔ̄ŋga᷄ŋ o̍ ya̍ lo̍. Wānā o̍ wānā nɔ̍ mā to̍sa̍ wa̍li̍ o̍ wa̍li̍ o̍ pāa̍le̍ŋ 
nde᷅ŋ chōo̍ le̍. 

25Tē lā tūsi̍ŋ mī lā tōsa̍ nyɛ̄ ya̍ I̍ di̍mūl nya̍ wo̍ pɛ̍, I̍ cho̍ tōsā mī lɛ̄ŋnde̍ŋ nde᷅ŋ lē 
hīōū lāchī a̍ wāa̍ le̍ fɛ̍ɛ̍ŋ a̍ fɛ̍ɛ̍ŋ. Wānāa̍ fu̍la̍ o̍ pūlāle̍ Dēēve̍ le̍ŋ chōo̍ wa̍ mī to̍sa̍ 
mā hīōū lāchī a̍ wāa̍ māsāa̍ Chu̍dā le̍ te̍le̍ŋ o̍ te̍le̍ŋ. Māsāā bɛ̍ndūa̍a̍ Chu̍dā ni̍, wāŋ 
bɛ̄ndūa̍a̍ wa᷅ ni̍ŋ nda̍ wa̍llo̍ o̍ bā bɛ̄ŋgu̍ wa̍ ni̍, wāŋnda̍ Chu̍dā ni̍, o̍ ko̍ŋ kɔ̍ɔ̍lī, ā 
wānāa̍ wa᷅ ni̍ŋ Chūlu̍sɛ̄lɛ̄m chi̍e̍e̍ wa̍, ā wā ni̍ŋ ba̍lɔ̄ɔ̍ o̍ nyɛ̄lā su̍a̍a̍ ā nāŋ nda̍ŋ ni᷄ŋ 
a̍ o̍ su̍a̍a̍ chōo̍ mā kēēkū o̍ dīōlā sāāsāa̍ ho̍ō. Chūlu̍sɛ̄lɛ̄m o̍ wa̍ ni̍ŋ o̍ pi̍a̍ā a̍ wāŋndā 
chīe̍e̍ya̍ le̍ te̍le̍ŋ o̍ te̍le̍ŋ. 

26Wāŋnda̍ wā ni̍ŋ fu̍lāa̍ o̍ chi̍o̍o̍ŋ Chu̍dā a̍ sɔ̄ndɔ̄kɔ̍lta̍ ba̍lu̍ Chūlu̍sɛ̄lɛ̄m nda̍ŋ mā 
hūŋ Chūlu̍sɛ̄lɛ̄m. Ha̍ā wā ni̍ŋ fu̍lāa̍ o̍ būŋgɛ̄ī Bɛ̍ŋnja̍mīŋnde̍ ni᷄ŋ, mī ha̍ā fūla̍ o̍ 
pēmbo᷄ŋ lēbɛ̄ŋgo̍o̍, mī ha̍ā fūla̍ o̍ pēmbo᷄ŋ chōo̍, o̍ ko̍ŋ kɔ̍ɔ̍lī, mī ha̍ā fūla̍ o̍ lɛ̄ŋndē 
Chu̍dāle̍ŋ bā tōūwo̍. Ā wā ni̍ŋ hu̍nɔ̄ɔ̍ o̍ chīɛ̍i̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ a̍ chɔ̄lūa̍a̍ le̍ 
sa̍lālā lūāmāāla̍ŋ sōlīo̍o̍ o̍ ya̍ lo̍, a̍ sālālā chēle̍ŋ nda̍ŋ, a̍ sa̍lālā tɔ̄lɔ̄ɔ̄lā ku̍lta̍ŋ, a̍ 
nyɛ̄m chūŋ kɛ̄ndɔ̍ŋ, o̍ ko̍ŋ kɔ̍ɔ̍lī, a̍ sa̍lāla̍ŋ le̍ ya̍ ba̍li̍ka̍a̍ mēllo̍. 

27Kɛ̍ ndu̍yɛ̍ le̍ mī mu᷅ŋ yɔ̄nu̍ŋ mɛ̄ɛ̍ mī lā tūsi̍ŋ o̍ dīōm nūu̍ bɛ̄ŋgu̍, mī lā chūa̍ pāa̍le̍ 
nīle̍ pɛ̍ŋgīāāle̍ŋ māā pāa̍le̍ cho̍ lē yɔ̄ŋga᷄ŋ o̍ ya̍lo̍. O̍ pāa̍le̍ le̍ŋ chōo̍, wānā o̍ wānā a̍ 
nɔ̍ mā chu̍a̍ lāwōlɔ̄ɔ̄ mā ke̍e̍ku̍ a̍ la̍ŋ o̍ dīōlā sāāsāa̍ ho̍ō le̍. Tē lā tōsa̍ ko̍ŋ pɛ̍, I̍ cho̍ 
tōsā mī dīōlā sāāsāa̍ Chūlu̍sɛ̄lɛ̄m la̍ ŋu̍ɛ̄ ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mī yīŋndē 
bɛ̄nde̍ŋ, yīŋndē wāna̍ chi̍e̍e̍ o̍ nɔ̍lā mbō nyūmi̍ le̍ le̍ŋ lē lōm fo̍ndāŋndā lēmāsāla̍ŋ 
Chūlu̍sɛ̄lɛ̄m kpo̍u̍.” 

Chɛ̄lūīma̍yā 18 

Chɛl̄ūīma̍yā ku̍ɛ ̄o̍ chīɛī̄ wāna̍ to̍o̍sīāā kpɛɛ̍n̍ɛŋ̍ pūūlo᷄ŋ ndo̍ lo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ su̍a̍ā nāa̍ ya̍ Chɛ̄lūīma̍yā chu̍a̍. Mbo̍ dīmūl la̍ āā, 

2“Kɔ̍ o̍ chīɛ̄ī wāna̍ to̍o̍sīāā kpɛ̍ɛ̍nɛ̍ŋ pūūlo᷄ŋ ndo̍, I̍ nɔ̍ yōōŋgōo̍ o̍ sōndō le̍ nu̍m 
dīmūllo̍ lo̍ŋ.” 

3O̍ ko̍ŋ, mi̍ cha̍ŋ mi̍ ku̍ā ō chīɛ̄ī wānā to̍o̍sīāā ŋ̄kpɛ̍ɛ̍nɔ̍ɔ̍ ho̍ō. I̍ ko̍ma̍l ndu̍ ō wa̍ 
kpɛ̍ɛ̍nɛ̍ŋ pūūlo᷄ŋ tōōsīa̍a̍ o̍ nyɛ̄ nda̍ hīŋ le̍ kpɛ̍ɛ̍nɔ̍ŋ tōōsīa̍a̍ wo̍ chōo̍. 

4Kɛ̍ kpɛ̍ɛ̍nɛ̍i̍ o̍ wa̍ tōōsīa̍a̍ ve̍ kpɛ̍ɛ̍nɛ̍i̍ ke̍ŋ ī si᷄m mɛ̄ɛ̍ ndu̍ o̍o̍ ye̍e̍ma̍ le̍ ndi̍ tōōsīa̍a̍ 
yɛ̍ le̍. O̍ ko̍ŋ, mi̍ cha᷅ mbo̍ pīāl kpɛ̍ɛ̍nɛ̍i̍ ke̍ŋ mbo̍ mīŋgī kpɛ̍ɛ̍nɛ̍i̍ che᷅le̍ŋ chɔ̄ūwɔ̄ɔ̍ a̍ 
pūūlū pi᷅lɛ̍ kōŋ mɛ̄ɛ̍ o̍ yi̍ya̍ŋ yɛ̍. 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, 

6“Mɛ̄ɛ̍ pūūlū to̍o̍sīāā ŋ̄kpɛ̍ɛ̍nɛ̍ ko̍ŋ ō chō nu̍a̍ā wānā to̍o̍sīāā ŋ̄kpɛ̍ɛ̍nɔ̍ɔ̍ o̍ bā, nyɛ̄ o̍ 
ye̍e̍mā le̍ tōōsīa̍a̍ a̍ ndu̍ wo̍ ko̍ni̍ o̍ to̍o̍sīāā ni̍ yɛ̍, le̍nde̍ nya̍ chō ya̍ o̍ bā ni̍, nya̍ 
wāŋnda̍ I̍sɔ̄lūɛ̄ī. Nyɛ̄ ya̍ I̍ ye̍e̍mā le̍ tōsāa̍ a̍ nya̍ wo̍, ndu̍ ko̍ni̍ ya̍ I̍ to̍sā ni̍. 

7Ndu̍yɛ̍ ō cho̍ ko̍ nya̍ le̍, a̍ lɛ̄ŋnde̍ ī pīlɛ̍i̍ kpo̍u̍. Ā yɔ̍ŋ bɛ̍ɛ̍ mī di̍mi̍ le̍ lɛ̄ŋnde̍ŋ, 
kɛ̄lɛ̄ŋgāā māsāle̍ŋ nyɛ̄ pālāa̍ tūsīo̍o̍ chōo̍ mī di̍mi̍ le̍ le̍ŋ pīɔ̄lɔ̄ɔ̍ ndu̍yɛ̍ mī tɛ̍ɛ̍mbu̍u̍ 
le̍ŋ, 

8kɛ̍ tē lɛ̄ŋndē lēŋ lē tūēī ya̍ dīōm pɛ̍, mī lē pɛ̄ŋgi̍ yɔ̄ŋ wɔ̄ɔ̍ŋndo̍ tōsāa̍, māŋgālāa̍ ya̍ 
I̍ ma̍ŋgālā kɔ᷅l nūu̍ ni̍. I̍ tu̍sī le̍ŋ nyɛ̄ pālāā ya̍ I̍ tu̍u̍ le̍ le̍ŋ tūsīo̍o̍ chōo̍ wo̍ le̍. 

9Ndu̍yɛ̍ vɛ̍lɛ̄, ā yɔ̍ŋ bɛ̍ɛ̍ mī di̍mi̍ le̍ lɛ̄ŋnde̍ŋ kɛ̄lɛ̄ŋgāā māsāle̍ŋ kpāāyāa̍ kīo̍o̍, mī 
to̍sa̍ mī lē nɔ̄ tɔ̍ɔ̍, 

10kɛ̍ tē lɛ̄ŋndē le̍ŋ lē kɛ̄ɛ̍ ya̍ dīōm pɛ̍, mī lē tōsa̍ yɔ̄ŋ wɔ̄ɔ̍ŋndo̍ a̍ ya̍ Mɛ̍lɛ̄ka̍ pɛ̍, dɛ̍nɛ̍ 
kɛ̍ndɛ̄ ya̍ I̍ di̍mi̍ le̍ le̍ŋ tōsāllo̍ wo̍ I̍ to̍sāl lɛ᷅ŋndē lēŋ ndu̍ le̍. 

11Le̍la̍ŋ di̍mu̍l wa᷅ŋnda̍ Chu̍dā, a̍ wānāa̍ cho̍ Chūlu̍sɛ̄lɛ̄m chi̍e̍e̍ wa̍ māā ya̍ Mɛ̍lɛ̄ka̍ 
Ya̍a̍wɛ̄ɛ̄ di̍mi̍ āā, ‘I̍ chi̍i̍ kɛ̄ɛ̄sīāā le̍ nya̍ nyɛ̄ pālāā bɛ̄ndōo̍ tūsīo̍o̍ chōo̍. Ndu̍yɛ̍ I̍ cho̍ 
ni᷅ŋ bɛ̍ɛ̍ o̍ bɛ̍ɛ̍di̍a̍ŋ le̍ nya̍ ndu̍ tūsīo̍o̍ chōo̍ tē lā mūli̍ŋ te̍. Le̍la̍ŋ lā pɛ̄ŋgi̍ yɔ᷅ŋndā 
wɔ̄ɔ̍ŋnda̍ŋ tōsāa̍ mɛ̄ɛ̍ nya̍ chō kpo̍u̍. Nīīlū o̍ nīīlū wɔ̄ɔ̍ŋ nya̍ chō chōo̍, lā ma᷄l ndu̍ 
mī lā māŋga̍la̍ ka̍ālā nyāla̍ŋ.’ 

12I̍ si̍nā māā wāŋnda̍ ha̍ā, ā cho̍ nu̍m lānī yāŋɔ̄ɔ̄ le̍. Ā chō nu̍m dīmūl āā, ‘Sa̍ŋgā 
sōndō nūm le̍ na̍a̍ sīlā le̍. Bā na̍a̍ ŋ̄ yēēmā le̍ wāa̍ chōo̍ wo̍, lēcho̍ō na̍a̍ ŋ̄ wā ni̍. Nyɛ̄ 
na̍a̍ ŋ̄ yīyāŋ o̍ kɔ̄ltā nāāla̍ŋ ni̍ŋ le̍ tōsāa̍ wo̍, ndu̍ na̍a̍ ŋ̄ tōsā ni̍, ā yɔ᷄ŋ bɛ̍ɛ̍ mbō wa̍ 
sūɛ̍i̍ dɛ̍nɛ̍ wɔ̍ɔ̍ŋ.’ ” 

A̍ mɛɛ̄ ̍wāŋnda̍ Is̍ɔl̄ūɛī̄ a̍ kɛɛ̍ ̍Mɛl̄ɛk̄a̍ Ya̍a̍wɛɛ̄ ̄yɛ ̍o̍kɔɔ̄̄ 
13Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā nyūna̍ wɔ̍ lɛ᷅ŋnde̍ o̍ chi̍e̍ēŋndo̍ ni᷄ŋ kpo̍u̍ kāni̍ bɛ̍ɛ̍ 
tē ī wāā nu̍a̍ā ī yɔ̄nu̍ŋ ni᷅ŋ ma̍ chā. I̍sɔ̄lūɛ̄ī ō ya̍ I̍ chu̍a̍ ho̍ō māā yūfu̍a̍a̍nɔ̍ wo̍, sūɛ̍i̍ 
wɔ̍ɔ̍ŋīī bɛ̄ndūī, o̍ to̍sa̍ ve̍, wānā nɔ̍lā bɛ̍ɛ̍ mā yi̍ya̍ŋ a̍ ndi̍ o̍kɔ̄ɔ̄. 

14Kāni̍ bɛ̍ɛ̍ lā chē ni᷅ŋ mi̍ mɔ᷄m chu̍chū ho̍ō mbō tōsā mī mɛ̄ŋnda̍ŋ mā cha᷄l o̍ 
fo̍ndāa̍ wo̍ ō kīōlu̍ o̍ pēmbūŋ Le̍ba̍nɔ̄ŋndo̍ŋ chōo̍? Lā chē ni᷅ŋ mi̍ pēēla̍ nyu̍lūla̍ 
fu̍lā o̍ pēmbūŋ mu᷅ŋ nda̍ŋ lā vēla̍? Ī yɔ̄nu̍ŋ ndɔ̍ le̍. 

15Kɛ̍ nya̍ wānāā nīa̍a̍ I̍sɔ̄lūɛ̄ī nya̍ nya̍, 

ī cho̍ le̍nde̍ a̍ nya̍ le̍. Lā lo̍ o̍ ko̍ŋ, mi̍ lā pūɛ̄ɛ̄nu̍ŋ a̍ ya̍ mi̍ lā mūli̍ŋ nyɛ᷅m fo̍ndo̍ŋ 
sōōlūūwo̍, mī lā lūām nyɛ᷅m chūŋ kɛ̄ndɔ̍ŋ o̍ nyɛ̄m mu̍ŋ ndo̍ māā mɛ̄lɛ̄ka̍a̍ nyā. Nɛ̄i̍ 
māsīndɛ̄ kɛ̄ndɛ̄ kɛ̄ndɛ̍ nya̍ wa̍ chōo̍ wo̍ mi̍ l ā o̍ ko̍ŋ mī lā fāŋa᷄ŋ o̍ nɛ̄ī ko̍ŋ chōo̍, mi̍ 
lā tūāl ni᷅ŋ nɛ̄i̍ yɔ̄ŋ wɔ̄ɔ̍ŋ bɛ̄ndōo̍ kɔ̄ɔ̄lī. 

16Le̍ he̍ī, I̍ cho̍ tōsā mī lɛ̄ŋndē nyāle̍ŋ lē hu᷄ŋ si̍mnu̍ŋ pɔ᷅m. Lē chō hūnɔ̄ɔ̄ sīmnɔ᷄ŋ 
nyɛ᷅ māmāā le̍ fɛ̍ɛ̍ŋ a̍ fɛ̍ɛ̍ŋ o̍ chi̍e̍ēŋndo̍ ni᷄ŋ. Wānā o̍ wāna̍ ke̍e̍kū ni̍ŋ o̍ lɛ̄ŋndē 
nyāle̍ŋ ni᷄ŋ kɔ̄ndɔ̄fi̍li̍ bɛ̄ndōo̍ chō ndu̍ bīyɔ̄ɔ̄ mbō hi᷄ŋ bōlle̍ŋ a̍ nyɛ̍ yɔ̍nūŋ ni̍ŋ a̍ 
lɛ̄ŋndē nyāle̍ŋ ndo̍. 

17I̍ cho̍ tōsā mī ya̍a̍mɔ̍ɔ̍wa̍ hu᷄ŋ chi᷅ŋa̍la᷅ŋ wa᷅ŋnda̍ I̍sɔ̄lūɛ̄ī mī to̍sa̍ mā sāŋnu̍ŋ mɛ̄ɛ̍ 
hūēīyīī kpāāyɛ̄ī bɛ̍ndūi̍ cha᷅ŋ ba᷅ pāa̍le̍ŋ lē chāŋndo̍ ve̍ ī sɛ̄ŋī nu̍a̍ā bīl vēsɛ̍i̍yo̍ yɛ̍. 
Ndu̍yɛ̍ tē dɛ̍nɛ̍ pa̍lāā kōŋ ō hu᷄ŋ to᷅l nda̍ chōo̍ pɛ̍, hɔ̄lla̍ bɛ̍ɛ̍ ā nɔ̍lā ni̍ŋ mā chē ya̍ le̍, 
I̍ cho̍ nda̍ kɔ̄ɔ̍ mūlūl.” 

A̍ mɛɛ̄ ̍nda̍ yīi ̍Chɛl̄ūīma̍yā de̍fo̍o̍ yɛ ̍o̍kɔɔ̄ ̄
18Wāŋnda̍ lo̍ o̍ ko̍ŋ ma̍ yīī ya̍ Chɛ̄lūīma̍yā de̍fo̍o̍, ma̍ dīmī āā, “Ŋ̄ nūūwa᷅ŋ lānɛ̄ī mī 
ŋ̄ fāŋa᷅ŋ Chɛ̄lūīma̍yā. Ō fāŋa̍ŋ bɛ̍ɛ̍, ŋ̄ nɔ̄ wānāā sōlīāā lāsa̍lāa̍ le̍ na̍a̍ sāwāla̍ŋ 

pɛ̄ɛ̄kōo̍, ndu̍yɛ̍ mi̍ ŋ̄ nɔ̄ wānāā kɔ̄l kālu̍a̍a̍ le̍ na̍a̍ sīlālā tāāsi̍la̍ŋ. O̍ ko̍ŋ kɔ̍ɔ̍lī, mi̍ ŋ̄ 
nɔ̄ vɛ̄lɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā chēle̍ŋ a̍ di̍mūl na̍a̍ yōōŋgūla̍ŋ nda̍. Le̍la̍ŋ ŋ̄ 
nūūvi̍āŋ nɛ̄īla̍ŋ mī ŋ̄ ho᷄l ndu̍ sūɛ̍i̍. Ŋ̄ yāŋnu᷅ŋ ndu̍ lānī le̍.” 

19“Kɛ̍ ndu̍yɛ̍ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ nu̍m nyɔ̄ɔ̄lōo̍ mā ya̍ŋ nīla̍ŋ o̍ pīɛ̄īlē nīle̍ŋ. 
Tu̍e̍i̍ nyɛ᷅ ya̍a̍mɔ̍ɔ̍wa̍a̍ nīa̍a̍ ā chō dīmīo̍o̍ a̍ ya̍ o̍kɔ̄ɔ̄ wo̍ Mɛ̄lɛ̄ka̍. 

20Wāŋnda̍ ha̍ā dɛ̍nɛ̍ kɛ̍ndɛ̄ ya̍ I̍ to̍sa̍l nda̍ wo̍ mɛ̄ɛ̍ ndu̍ nda̍ chō ya̍ ho̍ō mīŋgūllo̍ a̍ 
ī wɔ̄ɔ̍ŋnde̍ ni̍, ma̍ tūū ya̍ so̍o̍ŋ wa̍ā nu̍a̍ā le̍ mī de̍l lēni᷄ŋ? Bōōndi̍i̍ ŋ̄ dɔ̄ɔ̄nu̍ŋ tu̍mbe̍ 
a̍ nda̍ ve̍, nūm pi̍la̍ si̍nā mɛ̄ɛ̍ ya̍ I̍ si̍m nu̍m o̍ hɔ̄l mi̍ nyɔ̍ɔ̍lū nu̍m le̍ nda̍ le̍ mā pɔ̍lu̍l 
kɔ̄l a̍ nda̍ yɛ̍. 

21Kɛ̍ ndu̍yɛ̍ le̍ nyɛ̄ nda̍ tōsa̍ ho̍ō wo̍, I̍ cho̍ nu̍m nyūnāa̍ dīōm Mɛ̄lɛ̄ka̍ mā to̍sa̍ mi̍ 
chūāā ndāa̍ ā sɔ̄la̍ pīɔ̍mnda̍ŋ a̍ yīa̍a̍ŋ. Ma̍l nda̍ ya̍a̍mɔ̍ɔ̍wa̍ o̍ bā, mī ya̍a̍mɔ̍ɔ̍wa̍ dīu̍ 
nda̍ a̍ mɔ̄ɔ̄ŋ fāŋndo̍ŋ. To̍sa̍ mī lāāndāā ndāa̍ ā lo̍ kɔ̄ɔ̄lā fo̍ndō, ā nɔ̍ lɛ̍ ŋ̄chūāū le̍, 
ndu̍yɛ̍ mā to̍sa̍ mā sīmnu᷄ŋ wa᷅ŋ lāāndūa̍a̍ vi̍i̍ku̍u̍ pīāāndūa̍a̍ wa̍. Wāŋ pīāāndūāā 
ka̍a̍so̍ŋnda̍ nda̍ tɛ̄ɛ̄ŋ ki̍nɛ̍i̍, to̍sa̍ mī nāāla̍ŋ lā chīi̍ nda̍, ndu̍yɛ̍ chūāā ndāā 
pi̍a̍a̍ndūa̍a̍ ki̍nɛ̍i̍, mā to̍sa̍ mā dīu̍ nda̍ o̍ chɔ̄ūla̍ŋ ni̍ŋ. 

22To̍sa̍ mī ya̍a̍mɔ̍ɔ̍wa̍ hīŋ ku̍ndā bɛ̄ndōo̍ bōōndi̍i̍ nda̍ ve᷅m kɔ᷅l te̍ ve̍ mā hu᷄ŋ de᷅l 
nda̍ chōo̍ le̍ nyɛ̄m nda̍ŋ pūŋgāa̍, mī cha᷄ŋnda̍ŋ lā tīu̍ chīɛ̄īla̍ŋ ni᷄ŋ kpo̍u̍. Kāni̍ fu̍u̍le̍, 
le̍ so̍o̍ŋ wāŋnda̍ ha̍ā a̍ tūu̍ ya̍ le̍ mī de̍l lēni᷄ŋ, ndu̍yɛ̍ ma̍ yēŋ ya̍ yāŋɔ̄ɔ̄le̍ŋ lāchī le̍ 
mī ha̍u̍ wo̍. 

23Kɛ̍ ndu̍yɛ̍, nyɛ̄ o̍ nyɛ̄ wāŋnda̍ ha̍ā ā kɛ̄ɛ̄si̍a̍a̍ a̍ ya̍ o̍kɔ̄ɔ̄ le̍ ya̍ dīyɔ̄ɔ̍, nūm Mɛ̄lɛ̄ka̍ 
Ya̍a̍wɛ̄ɛ̄ ā sīnā. Le̍la̍ŋ ma᷅l nda̍ le̍ nyɛ̄ nda̍ tōsa̍ wo̍ le̍ Mɛ̄lɛ̄ka̍. Ke̍ī hɔ̄lte̍ŋ o̍ nyɛ̄ nda̍ 
tōsa̍ wo̍ chōo̍ mā me̍lnu̍ŋ nda̍ le̍ ndu̍ le̍. Nyɛ̄ o̍ nyɛ̄ wɔ̄ɔ̍ŋ nda̍ kɛ̄ɛ̄si̍a̍a̍ le̍ tōsāa̍ a̍ ya̍, 
to̍sa̍ mī kɛ̄ɛ̄sīāā kōŋ ō tāmbu̍ Mɛ̄lɛ̄ka̍. Dɔ̍u̍nu̍ŋ tu̍mbe̍ a̍ nda̍ ma̍ ha̍ndu̍ nda̍ nyɛ̄ 
kīndīlāa̍ chōo̍.” 

Chɛ̄lūīma̍yā 19 

Mɛl̄ɛk̄a̍ tūu̍ Chūlu̍sɛl̄ɛm̄ nda̍ Chu̍dā a̍ kpɛɛ̍n̍ɛi̍ ̍piɔ̍l̍ɛi̍ ̍ye̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kɔ̍ mā kɔ̍ pi̍o̍ndū kpɛ̍ɛ̍nɛ̍i̍ pūūlūe̍i̍ 
wānā chu̍a̍u̍wāā ŋ̄kpɛ̍ɛ̍nɔ̍ɔ̍ o̍ bā. O̍ ko̍ŋ kɔ̍ɔ̍lī, mā chu̍a̍ wāŋ bɛ̄ndūa̍a̍ cho̍ wāŋnda̍ 
chīla̍ŋ nda̍ ā ti̍ŋ a̍ wāŋ bɛ̄ndūa̍a̍ wānāā sōlīāā lāsa̍lāa̍, 

2mī lā kēēku̍ a̍ dīō sāāsā kpɛ̍ɛ̍nɛ̍ŋ pi̍ɔ̍lɛ̍i̍yo̍ mī lā kūɛ̄ o̍ lɛ̄ŋndē dɛ̍ŋgbɛ̍le̍ŋ Hi̍nɔ̄m. 
O̍ ko̍ŋ kɔ̍ɔ̍lī, ma̍ kɔ̍ yo̍ndā mā dīmi̍ yōōŋgū ya̍ I̍ cho̍ nu̍m kē wo̍ lo̍ŋ nāa̍ wāŋnda̍ 
chūā. 

3Di̍mu̍l nda̍ māā, nya̍ māsāā bɛ̍ndūa̍a̍ Chu̍dā a̍ nya̍ wāŋnda̍ Chūlu̍sɛ̄lɛ̄m chi̍e̍e̍, lā 
ya̍ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ 
kpo̍u̍ wo̍, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ māā, lā ya᷄ŋ ya̍ nīla̍ŋ mī lā tūēī nyɛ̄ ya̍ I̍ cho̍ 
dīmīo̍o̍ wo̍. Dɛ̍nɛ̍ pa̍lāa̍ ya̍ I̍ cho̍ hūnɔ̄ɔ̄ fo̍ndāa̍ ho̍ō tūsī chōo̍ wo̍ tē wānā o̍ wānā 
hu᷄ŋ tu̍e̍ī a̍ ndu̍ o̍kɔ̄ɔ̄ pɛ̍, ā chō lɔ̄lūla̍ŋ lɔ̄ɔ̄. 

4Kāni̍ fu̍u̍le̍, le̍ kɛ̄ɛ̄ wāŋnda̍ o̍ lɛ̄ŋnde̍ŋ nde᷅ŋ ni᷄ŋ a̍ kɛ̍ɛ̍ ya̍ ma̍ tōsā mi̍ fo̍ndāa̍ ho̍ō ō 
sīmnu᷄ŋ fo̍ndā nɔ̄ɔ̄lɛ̍i̍ a̍ sōōlu̍u̍la̍ che᷅le̍ŋ nda̍ŋ ndo̍. Ma̍ lō o̍ ko̍ŋ, ma̍ mūli̍ŋ sa̍lāla̍ŋ 
lōmɔ̄ɔ̍ o̍ mɛ̄lɛ̄ka̍a̍ chēle̍ŋnda̍ lo̍, mɛ̄lɛ̄ka̍a̍ nda̍ si̍nā bɛ̍ɛ̍ pa̍a̍ndū le̍ wa̍, ā fi̍nyāā ndāā 
ma̍māa̍ nda̍ a̍a̍ si̍nā bɛ̍ɛ̍ a̍ nda̍ o̍kɔ̄ɔ̄ le̍ wa̍ kɛ̄lɛ̄ŋgāā le̍ māsāa̍ bɛ̍ndūa̍a̍ Chu̍dā. O̍ 
ko̍ŋ kɔ̍ɔ̍lī, ma̍ tōsā mi̍ fo̍ndāa̍ ho̍ō ō sīmnu᷄ŋ fo̍ndā dīyāā wānāa̍ tɛ̍ɛ̍mbu̍u̍ i̍sɔ̍ɔ̍ o̍ 
īsɔ̍ɔ̍ le̍ wa̍. 

5Ma̍ lō o̍ ko̍ŋ ma̍ tāŋgūl fo̍ndāŋndā lāsōōlu̍u̍la̍ŋ le̍ mɛ̄lɛ̄ka̍ ndāa̍ Bāāl ndu̍yɛ̍ mā 
kūā chu̍a̍ā ndāa̍ lōmɔ̄ɔ̍ lo̍ŋ māā lāsa̍lā o̍ mɛ̄lɛ̄ka̍ ndā ko̍ŋ ndo̍. Ō cho̍ ya̍ Mɛ̍lɛ̄ka̍ le̍ 
ve᷅m nda̍ le̍ ī wāā le̍nde̍ to̍sā le̍, kɛ̄lɛ̄ŋgāā le̍, mī tu̍u̍ bɛ̍ɛ̍ i̍ wa̍ā le̍nde̍. Ndu̍yɛ̍ ō cho̍ 
bɛ̍ɛ̍ su̍ɛ̍i̍ ya̍ Mɛ̍lɛ̄ka̍ de᷄l kɔ̄l le̍ tōsā le̍. 

6Kɛ̍ ndu̍yɛ̍ mī di̍mu̍l nya̍, ya̍ Mɛ̍lɛ̄ka̍ Ya̍a̍wɛ̄ɛ̄, te̍le̍ŋ cho̍ hūnɔ̄ɔ̄ fūūlūū wāŋnda̍ 
ve̍e̍lū lɛ̍ ni̍ŋ fo̍ndāa̍ ho̍ō āā, To̍fɛ̍tī le̍, kɛ̄lɛ̄ŋgāā le̍ mā vēēlu̍ ndu̍ āā, Lɛ̄ŋndē 
Dɛ̍ŋgbɛ̍le̍ŋ Hi̍nɔ̄m. Kɛ̍ ā vēēlū ni̍ŋ fo̍ndāa̍ ho̍ō āā lɛ̄ŋndē Dɛ̍ŋgbɛ̍le̍ nda̍ dīu̍ wāŋndā 
chīe̍e̍ya̍ dīū bɛ̄ndōo̍ le̍ŋ. 

7Tūū o̍ tūū wāŋnda̍ Chu̍dā a̍ wāŋnda̍ Chūlu̍sɛ̄lɛ̄m nda̍ a̍a̍ nɔ̍, o̍ fo̍ndāa̍ ho̍ō ya̍ I̍ cho̍ 
tōsā ni̍ mī tūūlā lāŋ lā tāmbu̍. I̍ cho̍ tōsā mī ya̍a̍mɔ̍ɔ̍wa̍a̍ ndāa̍ ā hu᷄ŋ di̍ū nda̍ a̍ 
mɔ̄ɔ̄ŋ fāŋndo̍ŋ. Ya̍a̍mɔ̍ɔ̍wa̍a̍ cho̍ nda̍ hūnɔ̄ɔ̄ dēlɔ̄ɔ̄ chōo̍ mā dīu̍ nda̍, ndu̍yɛ̍ mī to̍sa̍ 
mī yōūwa̍ a̍ vīsīāā yōndūa̍a̍ ā hu᷄ŋ di̍o̍ vīsīŋ nda̍ŋ. 

8I̍ cho̍ tōsā mī Chūlu̍sɛ̄lɛ̄m o̍ ta̍mbu̍ mī to̍sa̍ mbō sīmnu᷄ŋ nyɛ̍ māmāā o̍ chi̍e̍ēŋndo̍ 
ni̍ŋ. Wānā o̍ wāna̍ wa᷅ ni̍ŋ hi̍o̍u̍wɔ̄ɔ̍ kɔ̄ndɔ̄fi̍llo̍ chō nda̍ bīyɔ̄ɔ̄ ndu̍yɛ̍ mā hi᷄ŋ bōlle̍, 
fo̍ndōle̍ a̍ mɛ̄ɛ̍ Chūlu̍sɛ̄lɛ̄m o̍ ta̍mbū ni̍ŋ nde̍. 

9Ya̍a̍mɔ̍ɔ̍wa̍ chō hūnɔ̄ɔ̄ Chūlu̍sɛ̄lɛ̄m bālɔ̄ɔ̄ mā dɔ̄ū ndu̍ o̍ pi̍ŋndo̍ ni̍ŋ kpɔ̍kɔ̍su̍, 
wānā lu̍e̍ī le̍ wānā fūlā le̍. Nyɛ̄ o̍ nyɛ̄ dīa̍a̍ cho̍ Chūlu̍sɛ̄lɛ̄m, ō chō hūnɔ̄ɔ̄ chūwɔ̄ɔ̄. 
Yīa̍a̍ŋ mā wā ni̍ŋ ha̍a̍a̍, wāŋndā chīe̍e̍ya̍ nda̍ pi̍la̍ ā wa̍ ni̍ŋ di̍ūwa᷅ŋndo̍ mā dīāŋna᷅ŋ. 
Wāŋnda̍ wā ni̍ŋ chu̍a̍a̍ ndāa̍ dīūwo̍ mā dīā? 

10“Tē a̍ chi̍i̍ yōōŋgōo̍ ho̍ō dīmī pɛ̍ kpo̍u̍, kpɛ̍ɛ̍nɛ̍i̍ pūūlūī ŋ̄ chō ke̍ŋ pi̍o̍ndɔ̄ɔ̄ mī ī wa̍ 
nu̍m o̍ bā ve̍, ā pɛ̄l ndi̍ wānāā nya̍ kūɛ̄ ka̍ŋ nya̍ nda̍ lātūlu̍ wa̍ o̍ hɔ̄l lo̍ŋ ā chē.” 

11O̍ ko̍ŋ kɔ̍ɔ̍lī, mā di̍mu̍l nda̍ māā, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, 
“Mɛ̄ɛ̍ kpɛ̍ɛ̍nɛ̍i̍ pūūlūe̍i̍ ī pīɔ̍l nu̍a̍ā wānā mi̍ŋgī lɛ̍ ndi̍ bɛ̄ɛ̄ndīāā le̍ yɛ̍, le̍nde̍ ya̍ I̍ cho̍ 
wāŋndā chīe̍e̍ya̍ o̍ lɛ̄ŋnde̍ŋ nde᷅ŋ ni̍ŋ a̍ chi̍o̍o̍ ho̍ō ni᷄ŋ tɛ̄ɛ̄mbūū ni̍. Wāŋnda̍ chīe̍e̍ya̍ 
ā wū ni̍ŋ ha̍a̍a̍, o̍ fo̍ndā lāsōōlu̍u̍wo̍ To̍fɛ̍tī bɛ̍ɛ̍, ā wā ni̍ŋ wa᷅ŋnda̍ chɔ̄ɔ̍ lo̍ŋ, kāni̍ 
fo̍ndō le̍, fo̍ndā o̍ fo̍ndā chēle̍ŋ ō ve᷅m lɛ̍ ni̍ŋ le̍ wāŋnda̍ chɔ̄ le̍. 

12Nyɛ̄ ya̍ Mɛ̍lɛ̄ka̍ tōsā ni̍ŋ a̍ chi̍o̍o̍ ho̍ō o̍ ko̍ŋ kɔ̍ɔ̍lī, a̍ wāŋnda̍ o̍ chi̍o̍o̍ ho̍ō ni̍ŋ ndo̍, 
ndu̍ wa᷅ ni̍ŋ ko̍ŋ ni̍. I̍ cho̍ tōsā mī chi̍o̍o̍ ho̍ō ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l mɛ̄ɛ̍ 
fo̍ndā lāsōōlu̍u̍wo̍ To̍fɛ̍tī o̍ si̍mnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lɛ̍. 

13Chīɛ̄īla̍ŋ Chūlu̍sɛ̄lɛ̄m kpo̍u̍, o̍ ko̍ŋ kɔ̍ɔ̍lī, a̍ chīɛ̄īlā māsāā bɛ̄ndūa̍a̍ Chu̍dā la̍tu̍lu̍, 
a̍ chīɛ̄ī o̍ chīɛ̄ī wāŋnda̍ hēl le̍cho̍o̍ mā lūām nyɛ᷅m chūŋ kɛ̄ndɔ̍ŋ lo̍ŋ o̍ lōo̍ŋ nda̍ 
sōōlūū māā mɛ̄lɛ̄ka̍a̍ ndā wo̍ŋ ndo̍, o̍ ko̍ŋ kɔ̍ɔ̍lī, mā tālā mu̍ɛ̍īya̍ŋ lo̍ŋ māā lāsa̍lā o̍ 

mɛ̄lɛ̄ka̍a̍ chēle̍ŋnda̍ lo̍, la̍ŋ kpo̍u̍ lā chō hūnɔ̄ɔ̄ sīmnɔ᷄ŋ la̍ nɔ̍ɔ̍lɛ̍i̍ mɛ̄ɛ̍ fo̍ndāa̍ To̍fɛ̍tī 
o̍ si̍mnu̍ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l lɛ̍.” 

14O̍ ko̍ŋ kɔ̍ɔ̍lī, mi̍ ma̍lnu᷄ŋ mi̍ ku̍ā To̍fɛ̍tī nāa̍ Mɛ̄lɛ̄ka̍ Ya̍a̍wɛ̄ɛ̄ o̍ ve᷅mm ya̍ le̍ kɔ̄la̍ŋ 
yōōŋgū ndɔ̄ɔ̍ yōndāa̍ wa̍. Mi̍ kɔ̍ si᷅m o̍ la̍u̍ ba̍lu̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni̍ŋ mi̍ 
di̍mūl wāŋnda̍ kpo̍u̍ a̍a̍, 

15“Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ āā, ‘Lā ya̍ŋ 
ya̍ nīla̍ŋ mī lā tūēī nyɛ̄ ya̍ I̍ cho̍ dīmī wo̍. Dɛ̍nɛ̍ pa̍lāā o̍ dɛ̍nɛ̍ pa̍lāā ya̍ I̍ di̍mi̍ le̍ chi̍o̍o̍ 
ho̍ō a̍ chi̍e̍e̍ŋ pɔ̍mbɔ᷄ŋ ba̍lu̍ ndu̍ wo̍ŋ tūsīo̍o̍ chōo̍ wo̍, ō pīlɛ̍ bɛ̍ɛ̍ ō lo᷅ ni̍ŋ mī kɛ̍ɛ̍ 
ndu̍ mu̍ŋ tūsī chōo̍ le̍, fo̍ndōle̍, wānāā bōlīī kālāā bɛ̄ndūa̍a̍ nya̍ chō nī, lā cho̍ 
wa̍nāa̍ tu̍e̍ī ya̍ dīōm te̍.’ ” 

Chɛ̄lūīma̍yā 20 

Nyɛ ̍yɔn̍u̍ŋ Chɛl̄ūīma̍yā tɛɛ̄ŋ̄ nda̍ Pa̍siɔ̍ɔ̍,̄ wānā so̍līāā lāsāa̍ wo̍ 
1Po̍ pi᷅lɛ̍ wa̍ dīōla̍ŋ āā Pa̍a̍sīɔ̄ɔ̄, fi̍nyā ndɔ̍ dīōla̍ŋ āā I̍māā. Wāna̍ so̍lī sa̍lāa̍ o̍ Mɛ̄lɛ̄ka̍ 
lo̍ wo̍ Pa̍a̍sīɔ̄ɔ̄ ko̍ŋ ō wa̍ ni̍, ndu̍yɛ̍ ndu̍ wa̍ vɛ̄lɛ̄ wānāā nda̍ a̍a̍ to̍sā wa̍llo̍ o̍ chīɛ̍i̍ 
Mɛ̄lɛ̄ka̍a̍ wa̍ bōlle̍ŋ ni̍. Mɛ̄ɛ̍ Pa̍si̍ɔ̍ɔ̄ kōŋ ō tūēī yōōŋgūlā ya̍ Chɛ̄lūīma̍yā wa̍ dīmīo̍o̍ 
la̍ŋ, 

2mbo̍ tōsā ma̍ bīī ya̍ Chɛ̄lūīma̍yā ma̍ lūāā ya̍ lɔ̄ɔ̍ pīla̍, ndu̍yɛ̍ mbo̍ tōsā ma̍ dūāū ya̍ 
o̍ kpɛ̍ɛ̍ yɔ̄mndo̍ o̍ dīō sāāsā chīɛ̍i̍ Mɛ̄lɛ̄ka̍a̍ īkɛ̄i̍, ō nda̍ a̍a̍ ve̍e̍lū āā Dīo̍o̍ Bɛ̍ŋnja̍mīŋ 
ho̍ō mālūāŋ ndo̍. 

3Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Pa̍si̍ɔ̍ɔ̄ o̍ to̍sa̍ ma̍ māl la̍. Mi̍ lo᷅ o̍ ko̍ŋ mi̍ dīmūl 
ndu̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā dīōlā nūmnda̍ cho̍ lɛ̍ āā Pa̍si̍ɔ̍ɔ̄ le̍. Kɛ̍ chɔ̍ŋ a̍ 
hāū dīōlā nūmnda̍ŋ ni᷅ŋ āā, ‘Wāna̍ sīōōŋīī bɛ̄ndōo̍ bā o̍ bā fe̍e̍.’ ” 

4Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mā sīmnu᷄ŋ wa᷅na̍ sīōōŋīī 
bɛ̄ndūe̍i̍ ī bīī yo̍, ndu̍yɛ̍ mī to̍sa̍ mā sīmnu᷄ŋ wa᷅na̍ to̍sā mī sīōōŋīī bɛ̄ndūe̍i̍ ī bīī 
chāāŋāā nūmnda̍ wo̍. Ya̍a̍mɔ̍ɔ̍wa̍ chō hūnɔ̄ɔ̄ chāāŋāā nūmnda̍ dīū kpo̍u̍ a̍ mɔ̄ɔ̄ŋ 
fāŋndo̍ŋ. Ndu̍yɛ̍ nu̍m o̍ hɔ̄l kpe̍e̍kpe̍i̍ nda̍ dīū ni̍ŋ nda̍ ni̍ mā chē. I̍ cho̍ hūnɔ̄ɔ̄ 
lɛ̄ŋndē Chu̍dāle̍ŋ kpo̍u̍ ma̍lɔ̄ɔ̄ māsāa̍ Ba̍bi̍lɔ̄ŋ o̍ bā. Ō bīī ni̍ŋ wa᷅ŋnda̍ mbō dīu̍ ā ti᷄ŋ 
ndu̍yɛ̍ mbō kūɛ̄ a̍ ā ti᷄ŋ o̍ bīyɔ̄ɔ̍ ni̍ŋ Ba̍bi̍lɔ̄ŋ. 

5Sūl o̍ su̍l cho̍ o̍ chi̍o̍o̍ ho̍ō ni̍ŋ, a̍ nyɛ̄ o̍ nyɛ̄ dīa̍a̍ cho̍ na̍nu᷄ŋ, a̍ nyɛ̄m ba̍ā kāla᷄ŋ cho̍ 
na̍nu᷄ŋ ndo̍ŋ, o̍ ko̍ŋ kɔ̍ɔ̍lī a̍ nyɛ̄ o̍ nyɛ̍ cho̍ ō kɛ̄sīāā o̍ fo̍ndāŋndā nda̍ kɛ̄sī nyɛ̍ sɔ̄lāa̍ 
Māsā Bɛ̍ndōo̍ Chu̍dā la̍ŋ, ya̍a̍mɔ̍ɔ̍wa̍ chō mu̍ŋ hūnɔ̄ɔ̄ pūŋgā kpo̍u̍ mā kūɛ̄nu̍ŋ a̍ 
mu̍ŋ Ba̍bi̍lɔ̄ŋ. 

6Ndu̍yɛ̍ nūm Pa̍sīɔ̄ɔ̄, nūm a̍ yu̍ŋgu̍ nu̍mndo̍ kpo̍u̍ ā chō nya̍ hūnɔ̄ɔ̄ bīyɔ̄ɔ̄ mā kūɛ̄ a̍ 
nya̍ o̍ bīyɔ̄ɔ̍ ni̍ŋ Ba̍bi̍lɔ̄ŋ. O̍ bīyɔ̄ɔ̄ kōŋ ni᷄ŋ nya̍ chō lākɔ̄ lō ni̍, nya̍ chāāŋāā nūm nda̍, 
a̍ ŋ̄ wa̍ sɔ̄ɔ̍ŋ wa̍ā lāchīŋ lāchōōwa᷄ŋ dīmūllo̍ wa̍, mī lā vī lo̍ŋ ndu̍yɛ̍ mā chɔ̍ nya̍ 
lo̍ŋ.” 

Chɛl̄ūīma̍yā ŋɔɔ̍c̍ha̍ŋ nāa̍ Mɛl̄ɛk̄a̍ Ya̍a̍wɛɛ̄ ̄chu̍a̍ 

7Mɛ̄lɛ̄ka̍ Ya̍a̍wɛ̄ɛ̄, a̍ to̍sa̍l la̍ kāŋgālāa̍ ndu̍yɛ̍ ma̍ hūī ya̍. Kpāāyā nu̍mndo̍ hīōū 
kpāāya̍ nūu̍. 

A̍ chi̍i̍ ya̍ yōmɔ̄ɔ̄. Bā o̍ bā ya̍ I̍ hi̍o̍u̍ ni᷅ŋ wāŋnda̍ ā chō ya̍ māmɔ̄ɔ̍. Lɔ̍ɔ̍ o̍ lɔ̍ɔ̍ wāŋnda̍ 
chē ya̍ pɛ̍, mɛ̄ɛ̍ mā bāa̍ ya̍ sɔ̄ɔ̄lɛ̄ma̍a̍. 

8Lɔ̍ɔ̍ o̍ lɔ̍ɔ̍ tē I̍ wa̍ wāŋnda̍ yōōŋgūlā nūmnda̍ŋ dīmūllo̍ pɛ̍, sa̍a̍le̍la̍ŋ kpo̍sōŋ ko̍ la̍ 
fu̍lā ya̍ o̍ sōndō ni̍. Dīōmndā kpūndɛ̍ la̍ŋ a̍ dīōmndā dɛ̍nɛ̍ pa̍lāālā bɛ̄ŋnda̍ŋ, la̍ŋ 
kpo̍so̍ŋ la̍ fu̍lā ya̍ ni᷅ŋ o̍ sōndō ni̍. Yōōŋgūlā ŋ̄ chō ya̍ dɔ̄wɔ̄ɔ̍ o̍ sōndō la̍ŋ Mɛ̄lɛ̄ka̍ 
Ya̍a̍wɛ̄ɛ̄, lā tōsa̍ mi̍ wa᷅ yīōūla̍ŋ sɔ̄lāa̍ a̍ bɛ̄ɛ̄la̍ ta̍mbɛ̍i̍la̍ŋ lēpāa̍ o̍ lēpāa̍. 

9Kɛ̍ tē I̍ di̍mi̍ vɛ̄lɛ̄ pɛ̍ āā, “I̍ cho̍ pūɛ̄ɛ̄nɔ᷄ŋ a̍ Mɛ̄lɛ̄ka̍ Ya̍a̍wɛ̄ɛ̄ wo̍ ho̍ō. I̍ cho̍ lɛ̍ wā 
yōōŋgūlā ndɔ̄la̍ŋ ndāŋ dīmī le̍,” pɛ̍, mɛ̄ɛ̍ yīŋnde̍ŋ lē wā nu̍a̍ā wāŋndo̍ lūmī lūmīo̍o̍ 
yɛ̍, le̍nde̍ dīōmndā nūmnda̍ŋ lā wā ya̍ wa̍llo̍ ni᷄ŋ ni̍. I̍ ki̍ndi̍ bɛ̍ɛ̍ le̍ la̍ŋ kɛ̄si᷄ŋndo̍ o̍ 
kɔ̄l, I̍ nɔ̍lā le̍, mɛ̄ɛ̍ mī di̍mi̍ la̍ŋ. 

10Nyɛ̄ o̍ nyɛ̄ wāŋnda̍ chō dīmu̍la᷅ŋndo̍ tōōlō a̍ ya̍ o̍kɔ̄ɔ̄, I̍ cho̍ tūēīyɔ̄ɔ̍ kpo̍u̍. Tē ā 
chē ya̍ pɛ̍, ā dīmi̍ āā, “Sīōōŋīī bɛ̄ndūe̍i̍ ī chō ni᷅ŋ ī tīūwāā bā o̍ bā fe̍e̍ a̍ nyɛ̄ pōo̍ ho̍ō 
ō chō dīmīo̍o̍ wo̍. Le̍la̍ŋ tē ō dīmi̍ dɔ̍ɔ̍ dīōm o̍ dīōm wɔ̄ɔ̍ŋ na̍nu᷄ŋ pɛ̍, ŋ̄ kɔ̍ di̍mūl 
wāŋ bɛ̄ndūa̍a̍.” Chāāŋāā nīa̍a̍ na̍a̍ ŋ̍ na̍a̍ŋa᷅ŋ nda̍ bɛ̍ɛ̍, cha᷄lle̍ ya̍ ni᷅ŋ mɛ̄ŋgɛ̄lāa̍ le̍ mī 
be̍ndu᷄ŋ bɛ̍ɛ̍ che̍le̍ŋbe̍ŋge̍le̍ mā tōsa̍ dɔ̍ɔ̍ nyɛ̄ nda̍ yēēma̍ a̍ ya̍ wo̍. Ā chō dīmīo̍o̍ āā, 
“Ŋ̄ chūmnu᷅ŋ tu̍ŋ, kɛ̄lɛ̄ŋgāā wāŋndo̍ chō ndu̍ hūī mbō bēndu᷄ŋ bɛ̍ɛ̍ che̍le̍ŋbe̍ŋge̍le̍. 
Te̍le̍ŋ ko̍ŋ na̍a̍ ŋ̄ chō ndu̍ dēlɔ̄ɔ̄ chōo̍ ni̍, mī ŋ̄ mīŋgu̍l ndu̍ māa̍.” 

11Kɛ̍ ndu̍yɛ̍, nūm Mɛ̄lɛ̄ka̍ Ya̍a̍wɛ̄ɛ̄, ā chō ya̍ īsīsi̍ i̍kɛ̍i̍ le̍ sɔ̍ŋgɔ̍ɔ̍ a̍ nda̍ mɛ̄ɛ̍ ku̍u̍ba̍nɔ̍ 
dīāllūŋ kālā bɛ̄ndōo̍ ō sīm nu̍a̍ā le̍ sɔ̍ŋgɔ̍ɔ̍ yɛ̍. Ya̍a̍mɔ̍ɔ̍wa̍a̍ nīa̍a̍ ha̍ā ki̍nɛ̍i̍ ā chō 
hūnɔ̄ɔ̄ dēlɔ̄ɔ̄. Ā nɔ̍lā ni̍ŋ mā yēm ya̍ le̍. Si̍ɔ̍mbu̍la̍ bɛ̄ndūla̍ŋ lā chō nda̍ hūnɔ̄ɔ̄ bīyɔ̄ɔ̄, 
fo̍ndōle̍, ā ti̍ū ni̍ŋ ba̍ mā tōsa̍ nyɛ̄ nda̍ yēēma̍ le̍ tōsāa̍ a̍ ya̍ wo̍ le̍. Si̍ɔ̍mbu̍la̍ bi̍ī ni̍ŋ 
nda̍ la̍ŋ, fɛ̍ɛ̍ŋ a̍ fɛ̍ɛ̍ŋ ā nɔ̍lā ni̍ŋ mā pu̍ɛ̍ɛ̍nu̍ŋ a̍ la̍ŋ o̍kɔ̄ɔ̄ le̍. 

12O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, nūm ā nɔ̄lā mā to̍fa̍ wāŋndā chīe̍e̍ya̍ 
mā si̍na̍ wānāā sa̍kpūa̍a̍. Ā nɔ̄lā mā to̍fa̍ o̍ kɔ̄l wāna̍ chi̍o̍o̍ ni̍ŋ mā si̍na̍ yīya᷄ŋ cho̍ 
ndu̍ o̍ kɔ̄l lo̍. Le̍la̍ŋ I̍ ma̍l nu̍m sūɛ̍i̍ nīi̍ o̍ bā na̍a̍ ya̍a̍mɔ̍ɔ̍wa̍a̍ nīa̍a̍ tɛ̄ɛ̄ŋ Mɛ̄lɛ̄ka̍. I̍ 
ye̍e̍ma̍ mā mi̍ŋgu̍l nda̍ māa̍ le̍ nyɛ̄ nda̍ tōsa̍l la̍ wo̍. 

13I̍ so̍lī wɔ̍ chōndu̍ŋ kɔ̄l kɛ̄ndɔ̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. I̍ sa̍ŋgālā wɔ̍ Mɛ̄lɛ̄ka̍ 
Ya̍a̍wɛ̄ɛ̍ o̍ chōndo̍ŋ ni̍ŋ. Kāni̍ fo̍ndōle̍, ndu̍ Mɛ̍lɛ̄ka̍, ndu̍ chi̍i̍ndīāā wa̍nāā nda̍ chō 
nyɛ̄ pālāa̍ tūsīo̍o̍ chōo̍ wa̍, mbō sōli̍ nda̍ wānāā dɛ̍nɛ̍ wɔ̍ɔ̍ŋnda̍ o̍ bā ni̍. 

14Sēndi̍o̍o̍ ō chō o̍ pāa̍le̍ nda̍ vēlū ya̍ le̍ŋ chōo̍. Mbɔ̄ māā pāa̍le̍ŋ nde᷅ŋ lē wa᷅ pāa̍le̍ 
sa̍lā chō chōo̍ le̍ fɔ̍! 

15Wāna̍ chu̍u̍ fi̍nyā nūu̍ yōōŋgōo̍ pāa̍le̍ le̍ŋ mbo̍ dīmūl fi̍nyā nūu̍ āā, “Ā vīlu̍l nu̍m 
wānā pɔ̍nɔ̍ɔ̍, mbo̍ tōsā mi̍ fi̍nyā nūu̍ ō dūāūnu̍ŋ nya̍a̍le̍ wo̍, mbɔ̄ sēndi̍o̍o̍ ō wa̍ 
wa̍nā ko̍ŋ chōo̍ fɔ̍! 

16Mbɔ̄ māā wāŋndo̍ ho̍ō ō wa̍ o̍ tɛ̍ɛ̍mbāā māa̍ chi̍e̍e̍ŋ Mɛ̄lɛ̄ka̍ Ya̍a̍wɛ̄ɛ̄ o̍ tɛ̍ɛ̍mbu̍u̍ 
īnyīɛ̍ɛ̍ bɛ̍ɛ̍ i̍ bi̍ī ndu̍ le̍ mu̍ŋ tɛ̄ɛ̄mbūū le̍ wo̍ fɔ̍! Mbɔ̄ māā wāŋndo̍ ho̍ō ō nīīlu̍ bɔ̍ɔ̍lūū 
chɔ̄ūwo̍ tūēīnɔ᷄ŋndo̍ o̍ lānī fɔ̍, bɔ̄ɔ̄lūu̍ to̍sā mī sīōōŋīī bɛ̄ndūe̍i̍ ī bīī ndu̍ wo̍! 

17Kāni̍ fo̍ndōle̍ le̍ mɛ̄ɛ̍ o̍ chɛ̍l mi̍ vi̍a̍lu᷄ŋ ō dīi̍ ya̍ lɔ̍ɔ̍ ya̍ I̍ wa̍ o̍ dēmbōo̍ ni᷄ŋ ndo̍ le̍ 
yɛ̍. Tē ndu̍ o̍o̍ di̍ī ya̍ a̍ te̍le̍ŋ ko̍ŋ pɛ̍, dēmbe̍ kāla̍ nūu̍ ndu̍ ko̍ni̍ ndu̍ o̍o̍ wa᷅ ni̍ŋ sɛ̍i̍ 
nūu̍ ni̍. 

18Ɔ̍ɔ̄ le̍ sa̍bū kāla̍ nūu̍ ō sōli̍ŋ ya̍ o̍ īpūlu̍ wo̍? Bāā le̍ yōōmū nūu̍ wāa̍ o̍ dɛ̍nɛ̍ pa̍lāā 
bɛ̄ndōo̍ ni᷄ŋ, mī kɔ̄l nūu̍ ō bīī mɔ̍nɛ̍i̍ le̍ te̍le̍ŋ o̍ te̍le̍ŋ, ndu̍yɛ̍ mī lo̍ o̍ si̍ɔ̍mbu̍la̍ŋ ni̍ŋ 
ha̍a̍a̍ mī vi᷅, le̍la̍ŋ ko̍ ya̍ I̍ ve̍lu᷄ŋ ni̍?” 

Chɛ̄lūīma̍yā 21 

Chɛl̄ūīma̍yā dim̍i ̍a̍ mɛɛ̄ ̍ya̍a̍mɔɔ̍w̍a̍ tɛɛ̄m̄būū niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
1-2Ō wa̍ a̍ pāa̍le̍ pi᷅lɛ̍ mi̍ Māsā Bɛ̍ndōo̍ Sɛ̄dīka̍yā o̍ wa̍ māsāa̍ Chu̍dā wo̍ ō vīām 
Pa̍si̍ɔ̍ɔ̄, po̍ Mālīki̍yāā wo̍ a̍ Sɛ̄fāna̍yā wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, po̍ Māāsɛ̍yā 
wo̍ nāa̍ ya̍ Chɛ̄lūīma̍yā chu̍a̍ a̍ yōōŋgōo̍. Le̍ mā kɔ̍ di̍mūl ya̍ Chɛ̄lūīma̍yā āā, “Māsāa̍ 
Nābi̍u̍kānɛ̍ɛ̍sā ho̍ō Ba̍bi̍lɔ̄ŋ nda̍ pūa̍a̍ ndūa̍a̍ chɔ̄ūwa̍ ā hīŋ le̍ na̍a̍ dēlɔ̄ɔ̍ chōo̍ a̍ 
sɔ̍ŋgɔ̍ɔ̍. Le̍la̍ŋ yāndi̍i̍ nyu̍na̍l nāa̍ Mɛ̄lɛ̄ka̍ Ya̍a̍wɛ̄ɛ̄ dīōm. Kɛ̄lɛ̄ŋgāā mī Mɛ̄lɛ̄ka̍ 
Ya̍a̍wɛ̄ɛ̄ o̍ to̍sa̍l na̍a̍ kɔ̄ndɔ̄fi̍li̍ ndɔ̄ bɛ̍ndōo̍ māā pāāndū, mbō tōsa̍ mī Māsā Bɛ̍ndōo̍ 
Nābi̍u̍kānɛ̍ɛ̍sā o̍ ma̍ŋga̍la̍ kɔ̄l ndɔ̄ɔ̍ mbō mīīŋgu᷄ŋ, ō de᷅l na̍a̍ chōo̍ le̍.” O̍ ko̍ŋ, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā chu̍a̍. 

3Mi̍ di̍mūl wānāā māsāa̍ vēm nda̍ a̍a̍, “Lā kɔ̍ di̍mūl Sɛ̄dīka̍yā māā, 

4nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ wo̍ cho̍ ho̍ō ni̍. O̍ dīmi̍ āā, ‘Ya̍ 
Mɛ̍lɛ̄ka̍ pīla̍ kpe̍e̍kpe̍i̍ cho̍ nūm Sɛ̄dīka̍yā, so̍vɛ̄i̍ya̍a̍ nu̍m nda̍ yōmɔ̄ɔ̄ ni̍, a̍ cho̍ 
sɔ̍ŋgɔ̍ɔ̍ a̍ māsāa̍ Ba̍bi̍lɔ̄ŋ nda̍ so̍vɛ̄i̍ya̍a̍ ndūa̍a̍ a̍ hu̍ŋ ba̍lū chi̍e̍e̍ nyāa̍ ma̍ dūāū nya̍ 
o̍ pi̍ŋndo̍ ni᷄ŋ nda̍. Wōlɔ̄ɔ̄lā chɔ̄ūla̍ cho̍ pūa̍a̍ nu̍mnda̍ o̍ lābā le̍ sɔ̍ŋgɔ̍ɔ̍ la̍ŋ, I̍ cho̍ la̍ŋ 
hūnɔ̄ɔ̄ chūūŋgīāā mī di̍ī la̍ŋ be̍mbo̍o̍ o̍ chi̍o̍o̍ tɛ̄ɛ̄ŋ kpe̍e̍kpe̍i̍. 

5Ya̍ Mɛ̍lɛ̄ka̍ pīla̍ ya̍ kpe̍e̍kpe̍i̍ cho̍ sɔ̍ŋgā a̍ nya̍ a̍ kpāāya̍ nī bɛ̍ndōo̍ kpo̍u̍ ni̍, fo̍ndōle̍ 
I̍ dɔ̍u̍nu᷄ŋ tu̍mbe̍ a̍ nya̍ o̍ ka̍lā ka̍lā. Lā tōsa̍ mi̍ tu̍u̍lū kɔ̄l a̍ nya̍. 

6I̍ cho̍ tōsā mī nāā wɔ̄ɔ̍ŋ bɛ̄ndōo̍ ō de᷄l chi̍e̍e̍ bɛ̍ndōo̍ ho̍ō ni̍ŋ, wāŋndā chīe̍e̍ya̍ ni̍, 
chɔ̄lūa̍a̍ ni̍, mā vī wūo̍o̍ pīla̍.’ 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, ‘Tē ko̍ŋ o̍ hi̍o̍ū pɛ̍, nūm 
Sɛ̄dīka̍yā, māsāa̍ le̍ Chu̍dā ni̍, wāŋ bɛ̄ndūa̍a̍ cho̍ nu̍m wa̍llo̍ o̍ bā bɛ̄ŋgu̍ wa̍ ni̍, o̍ 
ko̍ŋ kɔ̍ɔ̍lī, a̍ wānāā tūa̍a̍ kpo̍u̍, nya̍ chɔ̄ūwo̍ ō kēēkū ni̍ŋ cho̍o̍ mī yīmā bɛ̄ndūa̍ŋ 
mā kēēku̍ nya̍ chōo̍ mī nāā wɔ̄ɔ̍ŋ bɛ̄ndū kōŋ ō kēēku̍ nya̍ chōo̍ mī la̍ lo̍ yōōmū wa̍, 
I̍ cho̍ nya̍ mālɔ̄ɔ̄ Nābi̍u̍kānɛ̍ɛ̍sā māsāa̍ le̍ Ba̍bi̍lɔ̄ŋ a̍ ya̍a̍mɔ̍ɔ̍wa̍a̍ nyāa̍ ye̍e̍ma̍ le̍ nya̍ 
dīūwo̍ wa̍ o̍ bā. Māsāa̍ Nābi̍u̍kānɛ̍ɛ̍sā o̍ cho̍ nya̍ hūnɔ̄ɔ̄ dīū a̍ mūɛ̄ī fāŋnde̍. Īnyīɛ̍ɛ̍ 
bɛ̍ɛ̍ ō tu̍i̍i̍nūŋ ni̍ŋ nya̍ le̍, kɛ̄lɛ̄ŋgāā le̍, mbō chīīndi̍a̍a̍ bɛ̍ɛ̍ wa᷅ŋndo̍ ō pīlɛ̍, ɔ̄ɔ̄ mī 
mɔ̍nɛ̍i̍ bi̍ī ndu̍ bɛ̍ɛ̍ le̍ nya̍.’ 

8“O̍ ko̍ŋ kɔ̍ɔ̍lī, lā kɔ̍ di̍mūl wāŋnda̍ kpe̍nde̍ māā Mɛ̍lɛ̄ka̍ Ya̍a̍wɛ̄ɛ̄ o̍ di̍mi̍ āā, 
‘Wāŋnda̍ Chūlu̍sɛ̄lɛ̄m, ya̍ Mɛ̍lɛ̄ka̍ Ya̍a̍wɛ̄ɛ̄ I̍ cho̍ nya̍ nɛ̄īla̍ŋ chɔ̄m lā tīɔ̍ɔ̍ŋ, nɛ̄i̍ to̍sā 
mī lā wa̍ yōōmū wo̍, a̍ nɛ̄i̍ to̍sā mī lā sɔ̄la̍ pīɔ̍mndo̍ wo̍ mī lā chu̍a̍ ō nya̍ yēēma̍ wo̍. 

9Wānā o̍ wāna̍ lo̍ Chūlu̍sɛ̄lɛ̄m na̍nu᷄ŋ pɛ̍, tē chɔ̄ūwo̍ dīi̍ nu̍m te̍, yīmā bɛ̄ndūa̍ŋ ma̍ 
cho̍ nu̍m dīyɔ̄ɔ̄ ni̍, tē yīmā māŋ mā dīi̍ nu̍m te̍, mɛ̄ɛ̍ nāā wɔ̄ɔ̍ŋ bɛ̄ndōo̍ ndu̍ cho̍ 
nu̍m dīyɔ̄ɔ̄ ni̍. Kɛ̍ wānā o̍ wāna̍ fu̍la̍ pɛ̍ ma̍ kɔ̍ yɔ̍ŋgu̍ŋ o̍ pūa̍a̍ Ba̍bi̍lɔ̄ŋ ndo̍, pūa̍a̍ 
hu̍ŋ ba̍lū chi̍o̍o̍ le̍ ndu̍ dēlɔ̄ɔ̍ chōo̍ wa̍, wānā ko̍ŋ a̍ cho̍ pi̍ɔ̍m sɔ̍lā le̍. 

10Kāni̍ fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄ I̍ chi̍i̍ kɛ̄ɛ̄sīāā le̍ chi̍o̍o̍ ho̍ō nyɛ̄ pālāa̍ tūsīo̍o̍ 
chōo̍, I̍ nɔ̍ lɛ̍ kɛ̄sīāā le̍ ndu̍ dɛ̍nɛ̍ o̍ dɛ̍nɛ̍ kɛ̍ndɛ̄ tōsāl te̍. I̍ cho̍ chi̍o̍o̍ ho̍ō mālɔ̄ɔ̄ māsāa̍ 
Ba̍bi̍lɔ̄ŋ o̍ bā mbō ma̍l ndu̍ o̍ yīŋ mbō ŋūɛ̄ kpo̍u̍ mbō sīmnu̍ŋ pu᷅lta̍ŋ. Ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ so̍ō ni̍.’ 

Dɛn̍ɛ ̍pa̍lāa̍ Chɛl̄ūīma̍yā dim̍ī māā ō chō yu̍ŋgu̍ lēmāsāa̍ Chu̍dā tōlɔɔ̄ ̄chōo̍ wo̍ 
11-12“O̍ ko̍ŋ kɔ̍ɔ̍lī, lā dīmu̍l yu̍ŋgu̍ lēmāsa̍ cho̍ o̍ lɛ̄ŋndē Chu̍dāle̍ŋ ni᷄ŋ ndo̍, yu̍ŋgu̍ 
fu̍la̍ o̍ pūlāle̍ Māsāa̍ Dēēve̍ le̍ŋ chōo̍ wo̍, māā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ 
ho̍ō ni̍. Ō dīmi̍ āā, ‘Nya̍ cho̍ wāŋnda̍ chīla̍ŋ nda̍, le̍ te̍le̍ŋ o̍ te̍le̍ŋ lā nɔ̄ mī lā wa̍ 
wāŋnda̍ tɛ̄ɛ̄ŋ sa̍kpō tē lā wa̍ nda̍ sɔ̄ɔ̍ŋ dīmīo̍o̍ tɛ̄ɛ̄ŋ pɛ̍. Wānāā nda̍ chō ka̍fāla̍ŋ 
tōsāllo̍ wa̍, nya̍ nɔ̍ ni̍ mī lā sōō le̍ nda̍ mī lā pīŋi̍ nda̍. Tē ō cho̍ ko̍ŋ te̍, I̍ cho̍ tu̍mbe̍ 
dɔ̍ɔ̍nɔ᷄ŋ a̍ nya̍ o̍ ka̍lā ka̍lā mī tɛ̍ɛ̍mbu̍u̍ nya̍ mɛ̄ɛ̍ yīŋndē wānā nɔ̍lā nyu̍mī le̍ le̍ŋ lē 
tɛ̄ɛ̄mbūū nu̍a̍ā nyɔ̄ɔ̍ yɛ̍, fo̍ndōle̍ le̍ yɔ̄ŋndā nyāla̍ wɔ̍ɔ̍ŋnda̍ŋ.’ 

13Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, nya̍ wāŋnda̍ Chūlu̍sɛ̄lɛ̄m, le̍ mɛ̄ɛ̍ nya̍ chō o̍ pēmbīī 
vīlɛ̄ī bɛ̄ndūe̍i̍ chōo̍ mī lā chā o̍ dɛ̍ŋgbɛ̍la̍ŋ ni᷄ŋ yɛ̍, nyɛ̄ kōŋ nya̍ chō dīmīo̍o̍ ni̍ māā 
ō nɛ̄ɛ̍nɛ̍ nɔ̍lā yɛ̍ mbō hu᷄ŋ sɔ̍ŋgā a̍ nya̍ lo̍ŋ. Māā ō nɛ̄ɛ̍nɛ̍ nɔ̍lā yɛ̍ mbō lūɛ̄ī bɛ̍ɛ̍ lo̍ŋ a̍ 
sɔ̍ŋgɔ̍ɔ̍. Kɛ̍ ndu̍yɛ̍ ya̍ Mɛ̍lɛ̄ka̍ I̍ cho̍ hūnɔ̄ɔ̄ sɔ̍ŋgā a̍ nya̍. 

14Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ tōsa̍, I̍ cho̍ nya̍ hūnɔ̄ɔ̄ dɛ̍nɛ̍ pa̍lāa̍ tūsī chōo̍ le̍ ndu̍. I̍ 
cho̍ chīɛ̄ī nya̍ lēmāsāa̍ mālɔ̄ɔ̄ o̍ yīŋ, ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̍ ba̍lu̍ ndu̍, mbō 
ŋūɛ̄ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

Chɛ̄lūīma̍yā 22 

Yōōŋgū Mɛl̄ɛk̄a̍ ke̍ Chɛl̄ūīma̍yā le̍ yu̍ŋgu̍ lēmāsāa̍ Chu̍dā wo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ māā, kɔ̍ o̍ chīɛ̄ī lēmāsā māsa̍ bɛ̍ndōo̍ 
Chu̍dā, mā kɔ̍ di̍mī yōōŋgōo̍ ho̍ō lo̍ŋ, nāa̍ wānāa̍ cho̍ lo̍ŋ nda̍ chūā. Di̍mu̍l nda̍ 
māā, 

2nūm māsā bɛ̍ndōo̍ Chu̍dā, nu̍m mi̍i̍ŋgu̍ ho̍ō o̍ fōōfo̍ Māsāa̍ Dēēvi̍o̍o̍ chōo̍ wo̍, nya̍ 
wānāā bɛ̄ndūa̍a̍ cho̍ nu̍m o̍ bā bɛ̄ŋgu̍ wa̍ ndu̍yɛ̍ a̍ wānāā nūmnda̍ ki̍nɛ̍i̍, nya̍ wānā 
o̍ wāna̍ ke̍e̍kū o̍ dīōlā sāāsā ho̍ō le̍ lūɛ̄īyɔ̄ɔ̍ o̍ fo̍ndā lēmāsāa̍, lā ya᷄ŋ ni᷅la̍ŋ o̍ nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍. 

3Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nyɛ̄ ya̍ I̍ ye̍e̍ma̍ nya̍ mī lā tōsa̍ wo̍ cho̍ ho̍ō ni̍. I̍ ye̍e̍ma̍ 
nya̍ mī lā wa̍ wāŋnda̍ tɛ̄ɛ̄ŋ sa̍kpō, ndu̍yɛ̍ mī lā wa̍ wānāā tōnya̍. Wānāā nda̍ chō 
ka̍fāla̍ŋ tōsāllo̍ wa̍, lā sūŋgu̍ le̍ nda̍, mī lā pīŋi̍ nda̍ wānāā dɛ̍nɛ̍ wɔ̍ɔ̍ŋāā kāŋ o̍ bā. 

Wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, vi̍i̍ya̍a̍ nɔ̍ lɛ̍ ŋ̄fi̍nyā le̍ wa̍ ni̍ a̍ wāŋ lāāndūāā 
pīāāndūāā ndāa̍ ā vī wa̍, lā bi̍ī nda̍ bīyɔ̄ɔ̄ wɔ̄ɔ̍ŋ kɛ̄lɛ̄ŋgāā mī lā tūsi̍ nda̍ nyɛ̄ pālāā 
chōo̍ le̍. Ndu̍yɛ̍ lā di̍ī wāŋndo̍ o̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ o̍ fo̍ndāa̍ ho̍ō le̍. 

4Nyɛ̄ o̍ nyɛ̄ ya̍ I̍ cho̍ nya̍ dīmūllo̍, tē lā ya᷄ŋ ndu̍ nīla̍ŋ pɛ̍, mī lā tūsi̍ŋ o̍ ndu̍ bɛ̍ŋgu̍, 
le̍ te̍le̍ŋ o̍ te̍le̍ŋ tōsāa̍ ya̍ I̍ to̍sā ni̍, mī māsāā bɛ̍ndūa̍a̍ ā hīōū lāchī a̍ fūlāa̍ o̍ pūlāle̍ 
Dēēve̍le̍ŋ chōo̍. Le̍ te̍le̍ŋ o̍ te̍le̍ŋ ā wā ni̍ŋ ke̍e̍kōo̍ ā pīlɛ̍ŋ pi̍lɛ̍ŋ nda̍ o̍ dīōlā sāāsāa̍ 
ho̍ō le̍ lūɛ̄īyɔ̄ɔ̍ o̍ fo̍ndā lēmāsāa̍ o̍ nyɛ̄lā su̍a̍a̍ ā nāŋ nda̍ŋ ni̍ŋ a̍ o̍ su̍a̍ā chōo̍, a̍ wānāā 
bɛ̄ndūa̍a̍ wa᷅ nda̍ wa̍llo̍ o̍ bā bɛ̄ŋgu̍ lātūlu̍ a̍ wānāā ndāa̍ kpɛ̍kpɛ̄lɛ̄ɛ̄ bɛ̄ndū. 

5Kɛ̍ tē lā ye᷄ŋ ya̍ nīla̍ŋ mī lā tūsi̍ŋ o̍ dīōm nūu̍ bɛ̄ŋgu̍ le̍, I̍ te̍ŋnu᷄ŋ, tōsāa̍ ya̍ I̍ to̍sā ni̍, 
mī fo̍ndā lēmāsāa̍ ho̍ō ō tāmbu̍, mbō sīmnu᷄ŋ pɔ᷅m. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

6Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ fo̍ndā lēmāsāa̍ Chu̍dā o̍kɔ̄ɔ̄ wo̍ cho̍ ho̍ō ni̍. Ō dīmi̍ 
āā, “Nūm fo̍ndā lēmāsāa̍ Chu̍dā mi̍ chē bɛ̍ɛ̍ ma̍ wā ya̍ o̍ hɔ̄l mɛ̄ɛ̍ lɛ̄ŋndē tɔ̄nɔ̄le̍ 
bɛ̍ndūle̍ŋ Ki̍li̍a̍a̍dī le̍ cho̍ yɛ̍, ndu̍yɛ̍ ma̍ wā vɛ̄lɛ̄ māā lūāŋūŋ bɛ̄ndūŋ tɔ̄nɔ̍ŋ 
Le̍ba̍nɔ̄ŋ, kɛ̍ I̍ cho̍ nu̍m hūnɔ̄ɔ̄ tɛ̄ɛ̄mbūū mā sīmnu᷄ŋ māā pɔ̄m. Mɛ̄ɛ̍ chi̍o̍o̍ ō lō nu̍a̍ā 
pɔ̄m, wānā o̍ wānā che᷅l lɛ̍ lo̍ŋ te̍ yɛ̍, le̍nde̍ ŋ̄ wā ni̍ŋ ni̍. 

7I̍ cho̍ wānāā tɛ̄ɛ̄mbāa̍ vīōmɔ̄ɔ̄ mā hīŋ a̍ wōlɔ̄ɔ̄lā ndāla̍ chɔ̄ūla̍ŋ mā hu᷄ŋ tɛ̍ɛ̍mbūū 
nu̍m. Sūŋgbu̍ma̍ kɛ̍ndɛ̄ kɛ̍ndɛ̄ ma̍ cho̍ na̍nu᷄ŋ, ma̍ tōōsīāā ma̍ŋ a̍ yɔ̄mīī si̍dāāve̍ 
wa̍ŋ, ā chō ma̍ŋ hūnɔ̄ɔ̄ kīīŋūū mā ma᷄l ma̍ŋ o̍ yīŋ. 

8Wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ ni̍ŋ ā wā ni̍ŋ ke̍e̍kōo̍ o̍ chi̍e̍e̍ pɔ᷅mndo̍ ho̍ō ni᷄ŋ mā wa̍ 
nyūūni̍āŋndo̍ āā, ‘Vɛ᷅ mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā he̍ī a̍ chi̍e̍e̍ tɔ̍ɔ̍ma̍ bɛ̄ndōo̍ ho̍ō?’ 

9O̍ ko̍ŋ, mī wāŋnda̍ dīmu̍l nda̍ āā, ‘Le̍ mɛ̄ɛ̍ wāŋnda̍ ha̍ā ā tɛ̄ɛ̄mbu̍u̍ kpe̍ma̍ Mɛ̄lɛ̄ka̍ 
Ya̍a̍wɛ̄ɛ̄, o̍ cho̍ Mɛ̄lɛ̄ka̍ ndāa̍ wo̍ ō yīi̍ a̍ nda̍ wo̍ ma̍ mūli̍ŋ nyɛ᷅m chēle̍ŋndo̍ 
sōōlūūwo̍ māā mɛ̄lɛ̄ka̍a̍ ndā yɛ̍, le̍la̍ŋ he̍ī ī yɔ̄nu̍ŋ a̍ chi̍o̍o̍ ho̍ō ni̍.’ ” 

Yōōŋgū Chɛl̄ūīma̍yā o̍ dim̍i ̍a̍ Māsāa̍ Chōwāha̍a̍sī o̍kɔɔ̄ ̄wo̍ 
10Wāŋnda̍ Chu̍dā, lā cha᷅ŋ ndɛ̄ le̍ māsa̍ vi᷅ wo̍ le̍. Mɔ̍nɛ̍i̍ bi̍ī lɛ̄ nya̍ le̍ mɛ̄ɛ̍ o̍ fa̍ŋa̍ŋ 
nya̍ chōo̍ yɛ̍ le̍. Wāna̍ nya̍ cha̍ŋ cha̍ŋndo̍ pīla̍ le̍ ndu̍ wo̍, ndu̍ cho̍ po̍ ndɔ̍ mi̍i̍ŋgu̍ o̍ 
fōōfo̍ ndɔ̄ɔ̍ ma̍ kūā a̍ ndu̍ o̍ bīyɔ̄ɔ̍ ni᷄ŋ ndo̍ ni̍. Kāni̍ fo̍ndōle̍ kɔ̄lā nda̍ kūɛ̄ la̍ŋ a̍ ndu̍ 
la̍ŋ, o̍ bīyɔ̄ɔ̄ kōŋ ni᷄ŋ o̍ cho̍ ni᷅ŋ lō ni̍. Le̍ fɛ̍ɛ̍ŋ a̍ fɛ̍ɛ̍ŋ ō de᷅l lɛ̍ lɛ̄ŋndē ndɔ̄le̍ o̍ ve̍lu᷄ŋ 
ni̍ŋ nde̍ŋ lēhɔ̄l te̍. 

11Chōwāha̍a̍sī, o̍ mi̍i̍ŋgu̍ māsāa̍ Chu̍dā o̍ fōōfo̍ Chōōsa̍yā fi̍nyā ndɔ̄ wo̍ wo̍, o̍ nda̍ 
kūɛ̄ o̍ bīyɔ̄ɔ̍ ni᷄ŋ o̍ lɛ̄ŋndē chēle̍ŋ ni̍ŋ ndo̍, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ ndu̍ o̍kɔ̄ɔ̄ 
wo̍ cho̍ ho̍ō ni̍. Ō dīmi̍ āā, “Le̍ fɛ̍ɛ̍ŋ a̍ fɛ̍ɛ̍ŋ Chōwa̍ha̍a̍sī o̍ mi̍i̍ŋgū lɛ̍ o̍ lɛ̄ŋnde̍ŋ nde᷅ŋ 
ni̍ŋ te̍. 

12O̍ bīyɔ̄ɔ̍ ni̍ŋ o̍ cho̍ wu̍ nāa̍ nda̍ kūɛ̄ a̍ ndu̍ wa̍ ni̍. Le̍ fɛ̍ɛ̍ŋ a̍ fɛ̍ɛ̍ŋ ō de᷅l lɛ̍ lɛ̄ŋnde̍ŋ 
nde᷅ŋ lēhɔ̄l te̍.” 

Yōōŋgū Chɛl̄ūīma̍yā o̍ dim̍i ̍a̍ Māsā Bɛn̄dōo̍ Chɛh̄ōwa̍kīm o̍kɔɔ̄ ̄wo̍ 
13Dɛ̍nɛ̍ pa̍lāā bɛ̄ndōo̍ chō le̍ wāŋndo̍ ho̍ō, wāna̍ ta̍ŋgūl ho̍ō chīɛ̄ī ndɔ̍ lēmāsāa̍ o̍ 
nɛ̄i̍ lāka̍fā bɛ̄ndōo̍ ni᷄ŋ ndo̍, wāna̍ si̍mī ho̍ō chīɛ̄īyo̍, tē ō chīi̍ sīmī pɛ̍, ō tāŋgu̍l vɛ̄lɛ̄ 

ō chēle̍ŋ lēcho̍ō mbō tōsāl wa᷅ŋnda̍ yɔ̄ŋ wɔ̄ɔ̍ŋndo̍ o̍ ndu̍ tāŋgūllo̍ ni᷄ŋ ndo̍, O̍ 
sa̍a̍ŋgīāā ho̍ō wāŋnda̍ le̍ ndu̍ wa̍llo̍ tōsāllo̍ mbō kɛ̄ɛ̄ le̍ nda̍ pāāwāa̍ wo̍. 

14Ō bīī pɛ̍ ō dīmi̍ āā, “I̍ cho̍ chīɛ̄ī lēmāsā bɛ̄ndōo̍ tāŋgūl, tē I̍ chi̍i̍ ndu̍ sīmī pɛ̍, I̍ 
ta̍ŋgu̍l vɛ̄lɛ̄ lu̍mūi̍la̍ che᷅le̍ŋ lēcho̍ō fɛ̍kɛ̄ī fɛ̄kɛ̄ī Ndu̍yɛ̍ mbō tāŋgu̍l ndu̍ le̍nde̍ mɛ̄ɛ̍ o̍ 
di̍mi̍ yɛ̍, a̍ wu̍ndɛ̄i̍la̍ŋ lā bɛ̄ndū wa̍ŋgba̍ŋ bɛ̍ndū. Mbō hōli̍ ho̍li̍ pɛ̄ŋgɔ̍ŋ yɔ̄m si̍dāā 
wo̍ lēni᷄ŋ mbō kūmbū ndu̍ lēni᷄ŋ kpo̍u̍ a̍ mu̍ŋ. O̍ ko̍ŋ kɔ̍ɔ̍lī, tē ō chīi̍ ndu̍ tāŋgūl pɛ̍, 
ō sūu̍ ndu̍ pɔ̄u̍ si̍a̍ŋāa̍ kpo̍u̍. 

15Kɛ̍ bāā chīɛ̄ī lēmāsāa̍ tāŋgūllo̍ mā bɛ̍ɛ̍ndi̍a̍a̍ ndu̍ a̍ yɔ̄mīī si̍dāāve̍ yɔ̄mīī ba̍ā kālɛ̄ī 
bɛ̄ndūi̍i̍ nɔ̍ tɔ̍ɔ̍ ve̍, mbō hīōū chīɛ̄ī o̍ chīɛ̄ī lēmāsā nāŋɔ̄ɔ̄ ndu̍ si̍i̍ŋgūū nu̍m māsa̍ tɔ̍ɔ̍ 
bɛ̍ndū ni̍? Ō cho̍ ndu̍ le̍. 

Ō yɛ̄ɛ̍nɛ̍ to̍sa̍ yɛ̄ mī nyɛ̄ o̍ nyɛ̄ wā ō kɛ̄ndɛ̄ a̍ Chōōsa̍yā fi̍nyā nūm o̍ māsāle̍ ndɔ̄le̍ŋ 
ni᷄ŋ? Le̍ mɛ̄ɛ̍ o̍ wa̍ sa̍kpō ndu̍yɛ̍ mbo̍ wā wāna̍ tōnya̍ yɛ̍, nyɛ̄ kōŋ Mɛ̄lɛ̄ka̍ dɔ̄ū ndu̍ 
sa̍lā kōŋ ni̍, mi̍ nyɛ̄ o̍ nyɛ̄ wā ō kɛ̄ndɛ̄ a̍ ndu̍ o̍ māsāle̍ ndɔ̄le̍ŋ ni᷄ŋ. 

16Wānāā tāmbɛ̍i̍ya̍ ni̍, wānāā bālā hāvɛ̍i̍ya̍ ni̍, le̍ te̍le̍ŋ o̍ te̍le̍ŋ ō wa̍ sa̍kpō o̍ sɔ̄ɔ̍ŋ 
ndāa̍ŋ dīmīo̍o̍ ni̍ŋ mbō tōsā mā sɔ̄lā di̍la̍ ndāla̍ŋ. Nyɛ̄ ko̍ŋ to̍sa̍ ni̍, mi̍ nyɛ̄ o̍ nyɛ̄ wā 
ō kɛ̄ndɛ̄ a̍ ndu̍ o̍ māsāle̍ ndɔ̄le̍ŋ ni̍ŋ. Ndu̍yɛ̍ le̍ mī wānā si̍na̍ ya̍ Mɛ̍lɛ̄ka̍ nyɛ̄ kɛ̄ndɛ̍ī, 
nu̍a̍ā ŋ̄ nɔ̄ ni̍ mā wa̍. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

17Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Kɛ̍ nūm nūm, le̍ te̍le̍ŋ o̍ te̍le̍ŋ nyɛ̄ ŋ̄ 
lāndu̍ŋ kɔ᷅l lo̍ ko̍ cho̍ hɔ̄lte̍ŋ lūɛ̄īyɔ̄ɔ̍ o̍ nyɛ̄m pi̍la̍ŋ mā tōsāl wa᷅ŋnda̍ ka̍fāla̍ŋ ni̍. 
Wānāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍, ma̍ wā nda̍ dīūwo̍ o̍ fo̍ndō fu̍u̍wo̍ chōo̍, O̍ ko̍ŋ 
kɔ̍ɔ̍lī, mā tūsī wa᷅ŋnda̍ nyɛ̄ pālāa̍ chōo̍, ndu̍yɛ̍ mā bīī wa᷅ŋnda̍ bīyɔ̄ɔ̄ wāŋta̍ndāa̍.” 

18Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ Chɛ̄hōwa̍kīm, po̍ Chōōsa̍yā wo̍, o̍ mi̍i̍ŋgu̍ 
Māsāa̍ Chu̍dā o̍ fōōfo̍ fi̍nyā ndɔ̄ wo̍ chōo̍ wo̍ cho̍ ho̍ō ni̍. Ō dīmi̍ āā, “Chɛ̄hōwa̍kīm 
o̍ cho̍ hūnɔ̄ɔ̄ pīɔ̍mndo̍ sɔ̄lā wāna̍ ndɔ̄ɔ̍ ō pīlɛ̍ bɛ̍ɛ̍ ō che᷅ŋ ni̍ŋ ndu̍ chōo̍ le̍. Ndu̍yɛ̍ 
wānāā o̍ cho̍ māsāa̍ chōo̍ wa̍ ō pīlɛ̍ bɛ̍ɛ̍ ō nɔ̍lā ni̍ŋ mbō cha᷄ŋ ndu̍ le̍! 

19Ndu̍yɛ̍ pīɔ̍m o̍ cho̍ sɔ̄lā wo̍, mɛ̄ɛ̍ nda̍ tōsā nu̍a̍ā a̍ sōfɛ̍lɛ̍ vi̍lɛ̍i̍yo̍ yɛ̍, le̍nde̍ nda̍ tōsā 
ni̍ŋ a̍ ndu̍ ni̍. Ā chō dīāllūŋ ndɔ̄ɔ̍ŋ sāsɔ̄ɔ̄ mā kūɛ̄ a̍ mu̍ŋ o̍ sāāsa̍ chi̍o̍o̍ lēkɔ̍ɔ̍lī, mā 
kɔ̍ vi̍o̍ū mu̍ŋ o̍ bɛ̍ɛ̄ lo̍ŋ.” 

Yōōŋgū Chɛl̄ūīma̍yā dim̍i ̍a̍ nyɛ ̍yɔn̍ūŋ niŋ̍ a̍ Chūlu̍sɛl̄ɛm̄ ndo̍ o̍kɔɔ̄ ̄
20Wāŋnda̍ Chūlu̍sɛ̄lɛ̄m, lā he᷄l o̍ pēmbūŋ Le̍ba̍nɔ̄ŋ ndo̍ŋ chōo̍ mī lā bīī mɔ̍nɛ̍i̍. Lā 
kɔ̍ o̍ lɛ̄ŋndē Ba̍sīāŋnde̍ ni̍ŋ mī lā kɔ̍ cha᷅ŋ. Lā he᷄l o̍ pēmbūŋ Mo̍wa̍bī wo̍ŋ chōo̍ mī 
lā kɔ̍ bi̍ī mɔ̍nɛ̍i̍, fo̍ndōle̍, chāāŋāā nyāa̍ nya̍ a̍a̍ ti̍i̍nda̍ŋ nda̍ ā chūu̍. 

21Bōōndi̍i̍ nya̍ wānu̍ŋ o̍ bā nyāa̍ chōo̍ mi̍ nyɛ̄ o̍ nyɛ̄ wā ō kɛ̄ndɛ̄ a̍ nya̍ ve̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ su̍a̍ā nāa̍ nya̍ chūā, mbo̍ sīlā nya̍ le̍ mī lā māŋga̍la̍ŋ. Kɛ̍ lā chɛ᷄l mī lā ya᷄ŋ 
ndu̍ lānī le̍. Ndu̍yɛ̍ chɔ̍ŋ a̍ chūāāmbɔ̄yɛ̍ī nyɛ̄i̍ mi̍ lā sōlī ndu̍ dīōm, o̍ bā kōŋ chōo̍ 
nya̍ lo̍ ni̍ ha̍a̍a̍ a̍ te̍le̍ŋndo̍ ho̍ō, lā chɛ᷄l mī lā tūsi̍ŋ o̍ dīōm ndɔ̄ɔ̍ bɛ̄ŋgu̍ le̍. 

22Le̍ he̍ī, wānāa̍ cho̍ nya̍ chīla̍ŋ nda̍ kpo̍u̍, ā chō nda̍ hūnɔ̄ɔ̄ bāsɔ̄ɔ̄ tɛ̍ɛ̍ mɛ̄ɛ̍ hūēīye̍ 
bāsū nu̍a̍ā nyɔ̄ɔ̍ mī ī kūɛ̄nu᷄ŋ a̍ ndu̍ yɛ̍. Chāāŋāā nyāa̍ nya̍ a̍a̍ ti̍i̍nda̍ŋ le̍ nya̍ mālāa̍ 

wa̍ ā chō nda̍ hūnɔ̄ɔ̄ bīū kpo̍u̍ mā kūɛ̄ a̍ nda̍ o̍ bīyɔ̄ɔ̍ ni᷄ŋ. Si̍ɔ̍mbu̍la̍ bɛ̄ndūla̍ŋ lā chō 
nya̍ hūnɔ̄ɔ̄ bīyɔ̄ɔ̄, mī lā tāmbu̍ lābɛ̄ɛ̄, kāni̍ fo̍ndōle̍, le̍ sɔ̄ɔ̍ŋ wɔ̍ɔ̍ŋ nya̍ tōsa̍ ki̍nɛ̍i̍ yo̍ŋ. 

23Nya̍ cho̍ o̍ chīɛ̄īlā kɛ̄ndɛ̄ kɛ̍ndɛ̄la̍ŋ ni᷄ŋ nda̍, chīɛ̄īla̍ cho̍ lā bɛ̄ɛ̄ndīāā a̍ yɔ̄mīī 
si̍dāāve̍ Le̍ba̍nɔ̄ŋ mi̍ lā wānu᷄ŋ o̍ pɛ̄ŋgīo̍o̍ ni᷄ŋ nyɛ̄ o̍ nyɛ̄ ō yɔ̍nūŋ a̍ nya̍ le̍ wa̍, lā chō 
hūnɔ̄ɔ̄ cha᷄ŋ mī lā nyūūmbu̍ŋ a̍ nyɛ̄ nɛ̄īyāa̍ mɛ̄ɛ̍ pūli̍i̍ vi̍a̍lɛ̄i̍ ī kpūwā nu̍a̍ā wāna̍ 
yo᷄llo̍, mbō wa̍ o̍ nyɛ̄ nɛ̄īyāā kōŋ ni᷄ŋ yɛ̍. 

Mɛl̄ɛk̄a̍ dīmi ̍le̍ Māsāa̍ Chɛh̄ōwa̍chīŋ nyɛ ̄pālāa̍ tūsīo̍o̍ chōo̍ 
24O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Chɛ̄hōwa̍chīŋ, māsāa̍ le̍ Chu̍dā, po̍ 
Māsāa̍ Chɛ̄hōwa̍kīm ndo̍, āā, “Chɛ̄hōwa̍chīŋ, ya̍ Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ 
ndo̍ I̍ te̍ŋnu᷄ŋ, I̍ cho̍ nu̍m kɔ̄ɔ̍ mūlūl, nda̍ a̍a̍ yɔ̍ŋ bɛ̍ɛ̍ mī nūm o̍o̍ wa̍ māā kēlɛ̄i̍ 
ta̍mbūe̍i̍ye̍ o̍ sūēī ni̍i̍ bā kɛ̄ndɛ̄i̍, sōlīo̍o̍ ya̍ I̍ wa̍ nu̍m ni̍ po̍. 

25I̍ cho̍ nu̍m mālɔ̄ɔ̄ ya̍a̍mɔ̍ɔ̍wa̍a̍ nu̍mnda̍ a̍ cho̍ nɛ̄īla̍ŋ nūūvīa̍a̍ le̍ nu̍m dīyɔ̄ɔ̍ wa̍ o̍ 
bā, ya̍a̍mɔ̍ɔ̍wa̍a̍ sīōōŋnde̍ chō nu̍m chō bɛ̄ndōo̍ le̍ nda̍ wa̍, nda̍ yɔ̍nūŋ māā Māsāa̍ 
Nābi̍u̍kānɛ̍ɛ̍sā nda̍ so̍vɛ̄i̍ya̍a̍ kpāāyāā bɛ̍ndūa̍a̍ Ba̍bi̍lɔ̄ŋ ni̍. 

26Nūm ni̍, kālā nu̍m ni̍, I̍ cho̍ nya̍ tōūwɔ̄ɔ̄ mī so̍li̍ nya̍ o̍ lɛ̄ŋnde̍ŋ nde᷅ŋ ni᷄ŋ. Mī lā kɔ̍ 
wu᷅ o̍ lɛ̄ŋndē sūmīālte̍ŋ ni᷄ŋ. 

27Ā yēēmā ni̍ŋ le̍ mīīŋgōo̍ o̍ lɛ̄ŋnde̍ŋ nde᷅ŋ ni᷄ŋ, kɛ̍ a̍ mi̍i̍ŋgū lɛ̍ ni̍ŋ na̍nu᷄ŋ te̍.” 

28Chɛ̄hōwa̍chīŋ o̍ si̍mnu᷄ŋ ko̍ mɛ̄ɛ̍ kpɛ̍ɛ̍nɛ̍i̍ pi̍ɔ̍lɛ̍i̍ye̍ ī wā nu̍a̍ā o̍ sa᷄llo̍ chōo̍ wānā o̍ 
wānā ō he̍ū lɛ̍ bā a̍ ndi̍ le̍ yɛ̍. Ndu̍ ni̍, chūāā ndūa̍a̍ ni̍, ā chō nda̍ sōlī o̍ lɛ̄ŋnde̍ŋ 
nde᷅ŋ ni̍ŋ, mā kūɛ̄ a̍ nda̍ o̍ bīyɔ̄ɔ̍ ni̍ŋ o̍ lɛ̄ŋndē nda̍ si̍nā bɛ̍ɛ̍ le̍ le̍ŋ ni̍ŋ. 

29Ōo̍ lɛ̄ŋnde̍ŋ, tu̍e̍i̍ nyɛ᷅ ya̍ I̍ cho̍ dīmīo̍o̍ wo̍. Ya̍ŋ ni᷅la̍ŋ lɛ̄ŋnde̍ŋ mā tūēī. Tu̍e̍i̍ nyɛ᷅ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ lɛ̄ŋnde̍ŋ. 

30Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Po̍o̍nyi̍a̍a̍ o̍ yāu̍ cho̍o̍ māā 
pōo̍ ho̍ō ō nɔ̍ lɛ̍ chūā o̍ chūā le̍, ndu̍yɛ̍ māā ō chō wu̍ le̍nde̍, dɛ̍nɛ̍ kɛ̍ndɛ̄ o̍ dɛ̍nɛ̍ 
kɛ̍ndɛ̄ ō cho̍ sɔ̍lā o̍ yōōmū ndɔ̄ɔ̍ ni᷄ŋ te̍. O̍ yu̍ŋgu̍ ndɔ̄ɔ̍ chōo̍ ki̍nɛ̍i̍, wāŋndo̍ ō pīlɛ̍ 
bɛ̍ɛ̍ ō di̍ī ni̍ŋ dɛ̍nɛ̍ le̍. Wāŋndo̍ ō pīlɛ̍ bɛ̍ɛ̍ ō sɔ̍lāŋ ni̍ŋ o̍ yu̍ŋgu̍ ndɔ̄ɔ̍ chōo̍ o̍ mi̍i̍ŋgū 
ni̍ŋ māsāa̍ Chu̍dā o̍ fōōfo̍ ndɔ̄ɔ̍ chōo̍ mbō cha᷄l o̍ kpe̍ŋgbe̍i̍ lēmāsa̍ Māsāa̍ Dēēvi̍o̍o̍ 
chōo̍ le̍.” 

Chɛ̄lūīma̍yā 23 

Dɛn̍ɛ ̍kɛn̍dɛ ̄Mɛl̄ɛk̄a̍ chūe̍l wānāā ndūa̍a̍ būŋgɛī ̍yo̍ 
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāa̍ cho̍ ha̍ā wānāā nīa̍a̍ chīla̍ŋ nda̍, a̍ cho̍ ha̍ā māā 
wānāā māndāā lāsāā mi̍ wānāā nīa̍a̍ ā wā nda̍ o̍ bā bɛ̄ŋgu̍ māā sāā ma̍ndāā wa̍, I̍ 
chō nda̍ dɛ̍nɛ̍ pa̍lāā bɛ̄ndōo̍ tūsī chōo̍. Kāni̍ fo̍ndōle̍, le̍ mɛ̄ɛ̍ nda̍ tɛ̄ɛ̄mbu̍u̍ wānāā 
nīa̍a̍ ndu̍yɛ̍ ma̍ tōsā mi̍ ā tūa̍a̍ ā sɛ̄ŋi̍ŋ yɛ̍.” 

2Nyɛ̄ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ a̍ wānāā māndāā lāsāa̍ cho̍ ha̍ā sāa̍ 
ndūa̍a̍ māndāa̍ wa̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, “Nya̍ cho̍ wānāā nīa̍a̍ māndāa̍ 
māā lāsāa̍ wa̍, nya̍ a̍a̍ nɔ̍ mī nya̍ a̍a̍ ma̍nda̍ wānāā nīa̍a̍ nyɛ̄ kɛ̄ndɛ̄ kɛ̍ndɛ̄. Kɛ̍ mi̍ lā 

lō o̍ ko̍ŋ, mi̍ lā mīīŋgū nda̍ pūūsīa̍a̍ mi̍ lā tūāū nda̍ la̍nda̍ŋ la̍nda̍ŋ. Le̍ he̍ī, I̍ cho̍ nya̍ 
hūnɔ̄ɔ̄ dɛ̍nɛ̍ pa̍lāā bɛ̄ndōo̍ tūsī chōo̍, fo̍ndōle̍, le̍ dɛ̍nɛ̍ nyā wɔ̍ɔ̍ŋndo̍. 

3Sāa̍ nīāā tu̍a̍a̍ lo̍ yōōmū mi̍ to̍sā ma̍ wā ā sɛ̄ŋīa̍ŋ o̍ lɛ̄ŋnde̍ ni̍ŋ nda̍, nda̍ yɔ̍nūŋ māā 
wānāā nīa̍a̍ ni̍, ya̍ pi̍la̍ cho̍ nda̍ hūnɔ̄ɔ̄ chūūŋgīāā nāa̍ pi᷅lɛ̍ mī mi̍ŋgi̍ nda̍ o̍ fo̍ndā 
ndāa̍, nāa̍ nda̍ nɔ̄ le̍ wāa̍ wa̍. Ā chō hūnɔ̄ɔ̄ kūī kūīyo̍ pīla̍ ndu̍yɛ̍ mā wa̍ sɛ̍lɛ̍ bɛ̍ndu̍. 

4O̍ ko̍ŋ, mī nu̍u̍va̍ wānāā māndāā lāsāā chēle̍ŋ mā wa̍ nda̍ māndāa̍. Sāa̍ nīa̍a̍ ā 
wānūŋ ni̍ŋ ā nɔ᷅ lɛ̍ ni̍ŋ i̍si̍o̍ōŋ le̍ nyɛ̄ o̍ nyɛ̄ le̍, kɛ̄lɛ̄ŋgāā le̍ mī wānā nɔ̍la̍ le̍ nda̍ īsīōōŋ 
lūēī. Ndu̍yɛ̍ ā wānūŋ ni̍ŋ o̍ bā ndāa̍ chōo̍ le̍nde̍, ō pīlɛ̍ bɛ̍ɛ̍ ō fe̍ŋāŋ ni̍ŋ nda̍ chōo̍ le̍. 
Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Te̍le̍ŋ cho̍ fūūlūū, I̍ cho̍ wāŋndo̍ hɛ̄lī o̍ chīɛ̍i̍ 
Dēēvi̍o̍o̍ ni̍ŋ, o̍ cho̍ sa̍kpō wo̍, mī si̍i̍ŋgu̍u̍ ndu̍ māsāa̍ lɛ̄ŋnde̍ŋ nde᷅ŋ chōo̍. Ō wā ni̍ŋ 
ma̍sa̍ kɔ̄l kālu̍ o̍ lɛ̄ŋnde̍ŋ nde᷅ŋ ni᷄ŋ, ndu̍yɛ̍ mbō tōsa̍ nyɛ̄ cho̍ sa̍kpō ndu̍yɛ̍ mbo̍ 
bɛ̄ndā le̍ tōsāa̍ wo̍. 

6O̍ te̍le̍ŋ ndɔ̄ɔ̍ bɛ̄ŋgu̍, lɛ̄ŋndē Chu̍dāle̍ŋ lē chō hūnɔ̄ɔ̄ pīōŋɔ̄ɔ̍ sɔ̄lā, ndu̍yɛ̍ o̍ ko̍ŋ 
kɔ̍ɔ̍lī, mī lɛ̄ŋndē I̍sɔ̄lūɛ̍i̍le̍ŋ lē sɔ̄la̍ kɔ̄l nyūlōo̍ mī lē wa̍ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍. 
Māsāa̍ ho̍ō, dīōlā nda̍ vēēlū ni̍ŋ nda̍ la̍ wa̍ ni̍ŋ āā, ‘Mɛ̄lɛ̄ka̍ Ya̍a̍wɛ̄ɛ̄, o̍ cho̍ sa̍kpō a̍ 
na̍a̍ wo̍.’ ” 

7Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Te̍le̍ŋ cho̍ fūūlūū, wāŋndo̍ 
ō ve᷅m lɛ̍ ni̍ŋ i̍sɔ̍ɔ̍ o̍ īsɔ̄ɔ̍ to̍sā mbō dīmi̍ āā, ‘I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̄lɛ̄ka̍ 
cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, o̍ so̍li̍ I̍sɔ̄lūɛ̍i̍ya̍ o̍ chɛ̄le̍ŋ ni̍ŋ I̍chi̍pī wo̍,’ le̍. 

8Tē wāŋnda̍ ā wa̍ īsɔ̄ɔ̍ o̍ īsɔ̄ɔ̍ to̍sā pɛ̍, le̍ mī wāŋnda̍ ā lāāla̍ŋ a̍ nda̍ nu̍a̍ā nda̍ dīmī 
ni̍ŋ ni̍ āā, ‘Ŋ̄ mēna̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍ Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, o̍ 
so̍li̍ I̍sɔ̄lūɛ̍i̍ya̍ o̍ chɛ̄le̍ŋ ni᷄ŋ o̍ lɛ̄ŋnde̍ cho̍ bā lūāŋndo̍ le̍ŋ ni̍ŋ a̍ o̍ lɛ̄ŋīī chēle̍ŋnde̍ 
ni᷄ŋ ndo̍, lɛ̄ŋīī o̍ sɛ̍ŋi̍ nda̍ ni᷄ŋ nde̍. A̍ te̍le̍ŋ ko̍ŋ ā chō wā īchāli̍ o̍ lɛ̄ŋndē ndāle̍ŋ ni᷄ŋ 
māā pāāndū.’ ” 

Yōōŋgū Chɛl̄ūīma̍yā dim̍i ̍a̍ wānāa̍ su̍a̍ā le̍ Mɛl̄ɛk̄a̍ wa̍ o̍kɔɔ̄ ̄wo̍ 
9Wānāā lāchōōwāa̍ di̍mi̍ māā wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍ wa̍, nyɛ̄ ya̍ 
Chɛ̄lūīma̍yā hi᷅ŋ dīmī a̍ nda̍ o̍kɔ̄ɔ̄ wo̍ cho̍ ho̍ō ni̍. Kɔ̄l nūu̍ ō tāmbu̍ ō bɔ̄ɔ̍ le̍ wāŋnda̍ 
ha̍ā. Kpɛ̍īyo̍ bīī ya̍ le̍ nda̍ mi̍ wa᷅ nyīīya̍ kpa̍kpā. I̍ yɔ̍nu̍ŋ ta̍lāmu᷄ŋ māā wānā ko̍lāā 
māmūɛ̄ī. Mɛ̄ɛ̍ mūɛ̄īya̍ŋ mā bīī nu̍a̍ā wāŋndo̍ bīyɔ̄ɔ̄ bɛ̄ndōo̍ mbō yɔ̍nu̍ŋ ba̍lākā yɛ̍, 
le̍nde̍ ya̍ I̍ yɔ̍nu̍ŋ ni̍ a̍ kɔ᷄l ta̍mbu̍ ya̍ wo̍. Kāni̍ fo̍ndōle̍, le̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ 
wo̍, ndu̍yɛ̍ a̍ nyɛ̄ o̍ di̍mi̍ a̍ nda̍ o̍kɔ̄ɔ̄ wo̍. 

10Wānāa̍ kɛ̍ɛ̍ Mɛ̄lɛ̄ka̍ le̍ nyɛ̄m chēle̍ŋndo̍ sōōlūūwo̍ wa̍ ā bīī ma̍ pīā o̍ lɛ̄ŋnde̍ŋ 
nde᷅ŋ ni̍ŋ cha̍ bɛ̍ndū. Le̍ te̍le̍ŋ o̍ te̍le̍ŋ sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ mu̍ŋ ko̍ wāŋnda̍ ha̍ā ā 
tōsā ni̍. Kpāāya̍ nda̍ nɔ̄ le̍ sɔ̄ɔ̍ŋ tōsāa̍ wo̍, ma̍ lō o̍ ko̍ŋ ma̍ sīīŋgūū kpāāyā ko̍ŋ nyɛ̄ 
tūsīāā wāŋnda̍ nyɛ̄ pālāā chōo̍. Le̍ he̍ī, mi̍ lɛ̄ŋnde̍ŋ lē lūɛ̄ī o̍ sēndi̍o̍o̍ bɛ̄ŋgu̍. 
Lɛ̄ŋnde̍ŋ kpo̍u̍ mi̍ lē wā mɔ̍nɛ̍i̍ bīyɔ̄ɔ̍, ndu̍yɛ̍ o̍ ko̍ŋ kɔ̍ɔ̍lī, fo̍ndāŋndā chɔ̄lūa̍a̍ ā kūā 
di̍o̍la̍ŋ nda̍ŋ kpo̍u̍ mi̍ lā vēsā mi̍ lā sīmnu᷄ŋ po̍llo̍. 



1636 

 

 
Kisi Bible Quick 

© 2013 Bible Society in Liberia. 
 

 
 

 

11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāa̍ di̍mi̍ ka̍ŋ māā wānāa̍ su̍a̍ā le̍ ya̍ Mɛ̍lɛ̄ka̍ wa̍ 
nda̍ chō ni̍ wa̍ ni̍, wānāā sōlīāā lāsa̍lāa̍ ni̍, nda̍ kpo̍u̍ wānāā kɛ̄ɛ̍ Mɛ̄lɛ̄ka̍ dīōm nda̍ 
nda̍ chō ni̍. O̍ chīɛ̄ī nī so̍līāā lāsa̍lāa̍ bɛ̍ɛ̍ kɛ̍sɛ̍ kɛ̍sɛ̍ wāŋnda̍ ha̍ā kɔ̄la̍ŋ sɔ̄ɔ̍ŋ 
wɔ̍ɔ̍ŋndo̍ŋ tōsāa̍ lo̍ŋ. 

12Kɛ̍ ndu̍yɛ̍ tē ō wa̍ māā yɔ̄ŋɔ̄ɔ̄ pɛ̍, nɛ̄i̍ wāŋnda̍ ha̍ā ā chō ho̍ō kɔ̄la̍ŋ chōo̍ wo̍ nɛ̍ī 
chu̍lu̍kɛ̍i̍ bɛ̄ndōo̍ pīla̍ o̍ cho̍ ni̍, nyūmmā bɛ̄ndūa̍ŋ mā chō nda̍ tōlɔ̄ɔ̄ lāchī kpi᷅ŋgbi̍ 
bɛ̍ndū. I̍ cho̍ nda̍ hūnɔ̄ɔ̄ tōūwɔ̄ɔ̄ o̍ nɛ̄ī ko̍ŋ chōo̍ mī to̍sa̍ mā sīɛ̄ɛ̄la̍ mā de᷄l. Tē 
bōōndi̍i̍ ya̍ I̍ tu̍sī ni̍ŋ nda̍ nyɛ̄ pālāa̍ chōo̍ ve̍ ī fūūlu̍u̍ pɛ̍, I̍ cho̍ nda̍ hūnɔ̄ɔ̄ nyɛ̄ pālāā 
bɛ̄ndōo̍ tūsī chōo̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ di̍mi̍ ni̍ māā he̍ī ī chō yɔ̄nɔ̍ŋ. 

13Wānāa̍ su̍a̍ā le̍ ya̍ Mɛ̍lɛ̄ka̍ ma̍ wā Sāme̍e̍līāā wa̍, yɔ̄ŋ wɔ̄ɔ̍ŋ ya̍ I̍ cho̍ nda̍ chɔ̄ɔ̍ 
tōsāa̍ wo̍, ō wɔ̄u̍ ō bɔ̄ɔ̍. Ā lo̍ o̍ ko̍ŋ ma̍ sīmnu᷄ŋ wa̍nāa̍ su̍a̍ā le̍ mɛ̄lɛ̄ka̍ Bāāl wa̍, 
ndu̍yɛ̍ ma̍ tōsā mi̍ wānāā nīa̍a̍ I̍sɔ̄lūɛ̄ī a̍ to̍sā yɔ̄ŋ wɔ̄ɔ̍ŋndo̍. 

14Ndu̍yɛ̍ wānāa̍ su̍a̍ā le̍ Mɛ̍lɛ̄ka̍, ma̍ wā Chūlu̍sɛ̄lɛ̄m nda̍, yɔ̄ŋ wɔ̄ɔ̍ŋ ya̍ I̍ cho̍ nda̍ 
chɔ̄ɔ̍ tɛ̄ɛ̄ŋ ndo̍, ndu̍ bɛ̍ɛ̍ hi̍o̍ū lēwɔ̄ū. Wāŋnda̍ ha̍ā mɛ̄ɛ̍ wānā la̍nɔ̍ɔ̍ ō kɛ̄ɛ̄ nu̍a̍ā wāa̍ 
sa̍kpō a̍ pɔ̍nɔ̍ ndɔ̄ mbō lūɛ̄ī tīɔ̄mɔ̄ɔ̍ yɛ̍, le̍nde̍ nda̍ kɛ̄ɛ̍ ya̍ Mɛ̍lɛ̄ka̍ ni̍ ma̍ mūli̍ŋ nyɛ᷅m 
chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā, ndu̍yɛ̍ o̍ ko̍ŋ kɔ̍ɔ̍lī, mā dīmūl wa᷅ŋnda̍ 
chōōla̍ŋ. Yɔ̄ŋi̍ bɛ̍ɛ̍ nda̍ tōsa̍ mī wānāā dɛ̍nɛ̍ wɔ̍ɔ̍ŋnda̍ ā ma᷄l sɔ̄ɔ̍ŋ dɛ̍nɛ̍ wɔ̍ɔ̍ŋ nda̍ 
chō chōo̍ wo̍ŋ mā mūli̍ŋ o̍ ya̍ lo̍ yɛ̍, nda̍ lu̍e̍ī wa̍nāā dɛ̍nɛ̍ wɔ̍ɔ̍ŋāā kāŋ kpi̍i̍li̍a̍a̍ le̍ 
hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ ni̍. Nda̍ kpo̍u̍ ma̍ sīmnu᷄ŋ wa̍nāā dɛ̍nɛ̍ wɔ̍ɔ̍ŋ 
ya̍ Mɛ̍lɛ̄ka̍ o̍ hɔ̄l, māā wāŋnda̍ So̍dɔ̄m a̍ Kōmo̍o̍lūā. Mɛ̄ɛ̍ chi̍o̍o̍ŋ mu᷅ŋ ŋ̄ sīmnu᷄ŋ 
chi̍e̍e̍ŋ dɛ̍nɛ̍ wɔ̍ɔ̍ŋ bɛ̄ndū ya̍ Mɛ̍lɛ̄ka̍ o̍ hɔ̄l lɛ̍, le̍nde̍ Chūlu̍sɛ̄lɛ̄m o̍ si̍mnu᷄ŋ chi̍e̍e̍ 
dɛ̍nɛ̍ wɔ̍ɔ̍ŋ ya̍ o̍ hɔ̄l ni̍. 

15“Le̍la̍ŋ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ dīmi̍ a̍ wānāa̍ su̍a̍ā 
le̍ ya̍ Mɛ̍lɛ̄ka̍ ma̍ wā Chūlu̍sɛ̄lɛ̄m nda̍ o̍kɔ̄ɔ̄ wo̍ cho̍ ho̍ō ni̍. I̍ cho̍ wāŋnda̍ ha̍ā nyɛ̄ 
dīāā lōlɛ̍i̍ bɛ̍ndōo̍ kē mā dē ndu̍, ndu̍yɛ̍ o̍ ko̍ŋ kɔ̍ɔ̍lī, mi̍ ke̍ nda̍ nyɛ̄ wɔ̄ɔ̍ŋ di̍ī wa̍nā 
wo̍ mā ko᷄l ndu̍, fo̍ndōle̍, nda̍ wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ to̍sa̍ ni̍ mi̍ yɔ̄ŋ 
wɔ̄ɔ̍ŋndo̍ ō tīū o̍ lɛ̄ŋnde̍ŋ nde᷅ŋ ni᷄ŋ kpo̍u̍.” 

16Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō hīāū lāchī a̍ sūɛ̍i̍, mbo̍ di̍mī āā, “Lā 
ya᷅ŋ nīla̍ŋ o̍ yōōŋgūlā wānāa̍ su̍a̍ā ka̍ŋ le̍ ya̍ Mɛ̍lɛ̄ka̍ wa̍ ā chō nya̍ dīmūllo̍ la̍ŋ te̍, 
fo̍ndōle̍, nyɛ̄ o̍ nyɛ̄ nda̍ chō nya̍ dīmūllo̍, lā la̍a̍la᷄ŋ ndu̍ le̍, chōōla̍ŋ ko̍ni̍ o̍ cho̍ ni̍. 
Sɔ̄ɔ̍ŋ nda̍ pi̍la̍ chāl mā kɛ̄ɛ̄si̍a̍ŋ o̍ lākɔ̄l lo̍ŋ, mu̍ŋ nda̍ chō nya̍ dīmūllo̍ ni̍. Nyɛ̄ o̍ nyɛ̄ 
nda̍ chō nya̍ dīmūllo̍, ō cho̍ ya̍ Mɛ̍lɛ̄ka̍ Ya̍a̍wɛ̄ɛ̄ le̍ dɔ̍ū nda̍ ndu̍ o̍ lāsōndō le̍. 

17Ā bīī pɛ̍ ā dīmu̍l wānāa̍ kɛ̍ɛ̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ dīōmndo̍ tūēīyɔ̄ɔ̍ wa̍ āā, ‘Lā 
bu̍u̍la̍ŋ te̍. Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā nyɛ̄ o̍ nyɛ̄ chō wā ō kɛ̄ndɛ̄ a̍ nya̍.’ O̍ ko̍ŋ 
kɔ̍ɔ̍lī, mā dīmūl wānāa̍ cho̍ bōllē kālāle̍ŋ tōsāa̍ a̍ ya̍ mā tōsā nyɛ᷅ nda̍ hɛ̄nāŋ ndo̍ 
wa̍, āā, ‘Lā bu̍u̍la̍ŋ te̍, nyɛ̄ o̍ nyɛ̄ wɔ̄ɔ̍ŋ cho̍ nya̍ lāchī le̍.’ ” 

18Ndu̍yɛ̍ wāŋnda̍ ha̍ā ō pīlɛ̍ bɛ̍ɛ̍ ō si̍nā bɛ̍ɛ̍ yi̍ya̍ŋ Mɛ̄lɛ̄ka̍ Ya̍a̍wɛ̄ɛ̄ wo̍ le̍. Ō pīlɛ̍ bɛ̍ɛ̍ 
ō sɔ̄la̍ wɔ̍ bɛ̍ɛ̍ yo̍o̍ŋgū o̍ yōōŋgū Mɛ̄lɛ̄ka̍ o̍ bā le̍, kɛ̄lɛ̄ŋgāā le̍, mbō sīna̍ bɛ̍ɛ̍ yo̍o̍ŋgū 

ndɔ̄ɔ̍ pɛ̄ŋgu̍. Nda̍ ki̍nɛ̍i̍ ō pīlɛ̍ bɛ̍ɛ̍ chɛ̍l mbō ya᷄ŋ ndu̍ nīla̍ŋ, ndu̍yɛ̍ mbō tūēī ndu̍ 
dīōm te̍. 

19Wāŋnda̍ ha̍ā wānāā dɛ̍nɛ̍ wɔ̍ɔ̍ŋnda̍ nda̍ chō ni̍. Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ nda̍ o̍ ka̍lā ka̍lā, mbō tɛ̄ɛ̄mbu̍u̍ nda̍ mɛ̄ɛ̍ hūēīyīī kpāāyɛ̄ī 
bɛ̄ndūe̍i̍ ī hūŋ nu̍a̍ā mī ī tɛ̄ɛ̄mbu̍u̍ nyɛ̄ o̍ nyɛ̄ fe̍e̍ yɛ̍. 

20Tē Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ dɔ̍u̍nu̍ŋ tu̍mbe̍ a̍ nda̍ pɛ̍, nyɛ̄ o̍ nyɛ̄ o̍ kɛ̍ɛ̍si̍a̍a̍ o̍ kɔ̄l ndɔ̄ɔ̍ 
ni̍ŋ le̍ tōsāa̍ a̍ nda̍ mɛ̄ɛ̍ mbō chīi̍ ndu̍ tōsā kpo̍u̍ ma̍lāŋ o̍ pɔ̍lūl kɔ᷅l. Te̍le̍ŋ cho̍ hūnɔ̄ɔ̄ 
fūūlūū, nyɛ̄ ya̍ I̍ cho̍ ho̍ō dīmīo̍o̍ wo̍ lā chō hūnɔ̄ɔ̄ ndu̍ pɛ̄ŋgu̍ si̍nā nyɛ̄ kɛ̄ndɛ̍ī. 

21Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ō cho̍ ya̍ le̍ ve᷅mm wāŋnda̍ ha̍ā le̍ wāŋnda̍ lāyōōŋgū 
dīmūl te̍. Kɛ̍ ma̍ wā wāŋnda̍ yōōŋgūla̍ŋ dīmūllo̍ māā ya̍ ve᷅mm nda̍ ni̍. I̍ ke̍ nda̍ 
yōōŋgū o̍ yōōŋgū le̍ wānā o̍ wānā le̍. Kɛ̍ ma̍ wā wāŋnda̍ chōōla̍ŋ dīmūllo̍ mā dīmī 
māā ya̍ Mɛ̍lɛ̄ka̍ so̍ō ni̍. 

22Tē nda̍ a̍a̍ ya̍ŋ ya̍ lānī pɛ̍, ā wa̍ wānāā nīa̍a̍ yōōŋgūlā nīla̍ŋ dīmūl, mī nda̍ a̍a̍ to̍sa̍ 
mī wānāā nīa̍a̍ nda̍ a̍a̍ pɛ̍ŋgi̍ yɔ̄ŋndā wɔ̍ɔ̍ŋnda̍ŋ, ndu̍yɛ̍ a̍ sɔ̄ɔ̍ŋ dɛ̍nɛ̍ wɔ̍ɔ̍ŋ nda̍ chō 
tōsāa̍ wo̍ŋ tōsāa̍, mī wānāā a̍a̍ mu̍li̍ŋ nāa̍ ya̍ chu̍a̍. 

23“Ya̍ Mɛ̍lɛ̄ka̍ I̍ cho̍ Mɛ̍lɛ̄ka̍ wa᷅ o̍ fo̍ndāa̍ ndu̍ pīlɛ̍ kpe̍ le̍, I̍ cho̍ bā o̍ bā fe̍e̍. 

24Bā o̍ bā cho̍ mī wānā ve̍ŋnu᷄ŋ mī ya̍ Mɛ̍lɛ̄ka̍ kɛ̄ɛ̍ nu̍m chɔ̄ le̍. I̍ cho̍ bā o̍ bā fe̍e̍, o̍ 
fo̍ndā nī di̍a̍ndāa̍ chōo̍ cho̍o̍ ni̍, a̍ o̍ chi̍e̍ēŋndo̍ chōo̍. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

25Mbo̍ hīāū lāchī a̍ sūɛ̍i̍ mbo̍ dīmī āā, “Wānāa̍ su̍a̍ā ha̍ā le̍ ya̍ Mɛ̍lɛ̄ka̍ mā dīmūl 
wa᷅ŋnda̍ yōōŋgūlā lāchōōwāla̍ŋ nda̍, nyɛ̄ o̍ nyɛ̄ nda̍ chō dīmīo̍o̍ ya̍ Mɛ̍lɛ̄ka̍ chō 
tūēīyɔ̄ɔ̍ kpo̍u̍. Ā bīī pɛ̍ ā dīmu̍l wāŋnda̍ māā ya̍ Mɛ̍lɛ̄ka̍ cho̍ nda̍ yōōŋgūlā lāŋ kīo̍o̍ 
o̍ lɔ̄mā sɔ̄la̍ŋ ni̍ŋ ni̍. 

26Kɛ̍ mɛ̄ɛ̄māā hūīyo̍ ko̍ni̍ nda̍ wā wāŋnda̍ ni̍. Sɔ̄ɔ̍ŋ nda̍ pi̍la̍ chāl mā kɛ̄ɛ̄si̍a̍ŋ o̍ kɔ̄ltā 
ndāla̍ŋ ni᷄ŋ ndo̍ŋ mu̍ŋ nda̍ dīmūl wa᷅ŋnda̍ ni̍, mā dīmī māā ya̍ Mɛ̍lɛ̄ka̍ so̍ō ni̍. Te̍le̍ŋ 
kūɛ̍ɛ̍nɛ̍ wāŋnda̍ ha̍ā ā chō yɛ̄ pɛ̄ŋgi̍ wāŋnda̍ hūī wāā nu̍a̍ā? 

27Wāŋnda̍ ha̍ā yīya̍ŋ ndāa̍ kpe̍e̍kpe̍i̍ cho̍ ni̍, māā tē ā wa̍ yōōŋgūlā lāchōōwāla̍ŋ 
ndāŋ dīmīo̍o̍ pɛ̍ māā wānāā nīa̍a̍ ā chō kɔ̄lta̍ŋ fāŋā o̍ ya̍ lo̍, mɛ̄ɛ̍ fi̍nyāā ndāā 
ma̍māa̍ ā fāŋa̍ kɔ̄lta̍ŋ o̍ ya̍ lo̍ sīndɛ̄ ma̍ mūli̍ŋ mɛ̍lɛ̄ka̍a̍ nda̍ vēēlū āā Bāāl wa̍ 
sōōlūūwo̍ yɛ̍. 

28Kɛ̍ ndu̍yɛ̍ nyɛ̄ ya̍ I̍ nɔ̍ le̍ dīmīo̍o̍ wo̍ cho̍ ho̍ō ni̍. Wānāa̍ cho̍ ha̍ā wāŋnda̍ yōōŋgūlā 
ndāla̍ nda̍ sɔ̄lā la̍ŋ o̍ lɔ̄mā sɔ̄la᷄ŋ ni᷄ŋ nda̍ dīmūllo̍ wa̍, ā hīo̍u̍ la̍chi̍ a̍ wāŋnda̍ la̍ŋ 
dīmūllo̍. Kɛ̍ wānāā ya̍ I̍ ke᷅ yo̍o̍ŋgūla̍ŋ le̍ wāŋnda̍ dīmūllo̍ wa̍ ā dīmu̍l wa᷅ŋnda̍ la̍ŋ 
mɛ̄ɛ̍ ya̍ a̍ ke̍ nda̍ la̍ŋ yɛ̍. Tē wānā kɛ̍si̍ fu̍e̍ēŋnde̍ a̍ tɔ̄lɔ̄ɔ̄ ku̍llo̍ pɛ̍, vɛ̄ɛ̄ wāŋndo̍ ō mɛ̄ī 
tɔ̍lɔ̄ɔ̄ ku̍l ko̍ŋ chūa̍a̍ mbō chu̍a̍ fu̍e̍e̍ŋīī kēŋ. 

29Yōōŋgū ya̍ Mɛ̍lɛ̄ka̍ kē wāŋnda̍ wo̍, mɛ̄ɛ̍ yīŋnde̍ŋ lē chō nu̍a̍ā yɛ̍, le̍nde̍ o̍ cho̍ ni̍. 
Mɛ̄ɛ̍ ku̍ndūwa̍ wāŋnda̍ ā pēsī pēsī ho̍ō pōūtā bɛ̄ŋnda̍ŋ a̍ ndu̍ ma̍ chūi̍ la̍ŋ ndo̍ ō 
chō nu̍a̍ā yɛ̍, le̍nde̍ yōōŋgū nūu̍ ō chō nyɛ̄ kpāāyāā bɛ̍ndū ni̍.” 

30“Le̍la̍ŋ wānāa̍ su̍a̍ā ha̍ā le̍ ya̍ mā chūā di̍ōmndā cha̍a̍ŋāā ndāā wa̍nāa̍ su̍a̍ā le̍ ya̍ 
wa̍ ā dīmī la̍ŋ mā dīmūl wa᷅ŋnda̍ la̍ŋ nda̍, ndu̍yɛ̍ mā dīmī māā ya̍ dɔ̍ū nda̍ dīōmndā 
lāŋ o̍ lāsōndō ni̍ wa̍, wānāā kāŋ ya̍ Mɛ̍lɛ̄ka̍ I̍ tu᷄l nda̍ yɛ̄le̍ŋ. 

31Ya̍ Mɛ̍lɛ̄ka̍ Ya̍a̍wɛ̄ɛ̄ I̍ tu̍l wānāa̍ di̍mi̍ ha̍ā māā wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ 
chō ni̍ wa̍ lēyɛ̄, wānāa̍ to̍sā ha̍ā sōndō yēēlɛ̍i̍yo̍ mā dīmūl wa᷅ŋnda̍ yōōŋgūlā 
lāchōōwāla̍ŋ mā dīmī māā ya̍ Mɛ̍lɛ̄ka̍ Ya̍a̍wɛ̄ɛ̍ ke̍ nda̍ yōōŋgūlā lāŋ ni̍ wa̍. 

32Wānā o̍ wāna̍ cho̍ wāŋnda̍ lɔ̄mā sɔ̄lāāmā lāchōōwa̍ŋ dīmūllo̍, ya̍ Mɛ̍lɛ̄ka̍ 
Ya̍a̍wɛ̄ɛ̄ I̍ tu̍l nda̍ lēyɛ̄. Ā bīī pɛ̍, ā kɛ̄ɛ̄si̍a̍a̍ yōōŋgūlā lāchōōwā la̍ŋ ā dīmu̍l wāŋnda̍ 
māā o̍ lɔ̄mā sɔ̄la̍ŋ ni̍ŋ nda̍ sɔ̄la̍ yōōŋgūlā lāŋ ni̍, mā tōsā mī wāŋnda̍ ā fāŋāŋ o̍ nɛ̄i̍ 
ni̍ tōnya̍a̍ chōo̍. Ō cho̍ ya̍ Mɛ̍lɛ̄ka̍ le̍ hɛ̍li̍ wāŋnda̍ ha̍ā mī si̍i̍ŋgu̍u̍ nda̍ wānāa̍ su̍a̍ā 
le̍ ya̍ Mɛ̍lɛ̄ka̍ wa̍ le̍, kɛ̄lɛ̄ŋgāā le̍, mī ve᷅mm nda̍ a̍ yōōŋgū o̍ yōōŋgū. Yōōŋgū o̍ 
yōōŋgū nda̍ chō wāŋnda̍ dīmūllo̍, ō cho̍ le̍ wāŋnda̍ mālā le̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ 
so̍ō ni̍.” 

A̍ mɛɛ̄ ̍wāŋnda̍ chu̍a̍ yōōŋgu̍ Mɛl̄ɛk̄a̍ Ya̍a̍wɛɛ̄ ̄wo̍ māā wōlɔɔ̄l̄ā lūsu̍lɛi̍ ̍yɛ ̍
33O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Chɛ̄lūīma̍yā, wānāa̍ di̍mi̍ māā wānāa̍ 
su̍a̍ā le̍ ya̍ Mɛ̍lɛ̄ka̍ wa̍ nda̍ chō ni̍ wa̍ ni̍, a̍ wānāā sōlīāā lāsāa̍, a̍ wānā o̍ wānā 
che᷅le̍ŋ, tē wānā o̍ wānā hi᷅ŋ nāa̍ nūm chu̍a̍ pɛ̍ mbo̍ nyūna̍ nu̍m āā, ‘Yōōŋgū 
wōlɔ̄ɔ̄lā lūsu̍lɛ̍i̍ yɛ̄ɛ̄ Mɛ̍lɛ̄ka̍ Ya̍a̍wɛ̄ɛ̄ o̍ ke̍ yɛ̄ nu̍m le̍ na̍a̍ pɛ̍?’ Nyɛ̄ ŋ̄ nɔ̄ mā di̍mu̍l 
wānā ko̍ŋ ndo̍ ndu̍ cho̍ ho̍ō ni̍. Di̍mu̍l ndu̍ āā, ‘Nya̍ wāŋnda̍ I̍sɔ̄lūɛ̄ī nya̍ si̍mnu᷄ŋ 
wo̍lɔ̄ɔ̄lā lūsu̍lɛ̍i̍la̍ŋ le̍ Mɛ̄lɛ̄ka̍ Ya̍a̍wɛ̄ɛ̄ ni̍. Ndu̍yɛ̍ ō dīmi̍ māā ō chō nya̍ kɔ̄ɔ̍ mūlūl.’ 

34Wāŋnda̍ ha̍ā ki̍nɛ̍i̍, nda̍ yɔ̍nūŋ ni̍ māā wānāa̍ di̍mi̍ māā wānāa̍ su̍a̍ā le̍ ya̍ Mɛ̍lɛ̄ka̍ 
wa̍ nda̍ chō ni̍ wa̍, a̍ wānāā sōlīāā lāsa̍lāa̍, o̍ ko̍ŋ kɔ̍ɔ̍lī, a̍ wānā o̍ wānā che᷅le̍ŋ, tē ō 
pīlɛ̍ bɛ̍ɛ̍ o̍ di̍mu̍l ni᷅ŋ wāŋnda̍ yōōŋgū lāchōōwāa̍ pɛ̍ āā, ‘Yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ 
yɔ̍ŋgu̍ wo̍ cho̍ ho̍ō ni̍,’ pɛ̍, wānā ko̍ŋ ndu̍ a̍ yu̍ŋgu̍ ndɔ̄ɔ̍ kpo̍u̍ dɛ̍nɛ̍ pa̍lāa̍ ya̍ I̍ tu̍sī 
nda̍ chōo̍ ni̍.” 

35“Wānā o̍ wānā nyɛ̄ o̍ nɔ̍ ni᷅ŋ mbō nyūna̍ chāa̍ŋ ndɔ̄ kɛ̄lɛ̄ŋgāā wānāyɛ̍ī ndūɛ̍i̍ a̍ 
yōōŋgūlā nīla̍ŋ o̍kɔ̄ɔ̄ wo̍ cho̍ ni̍, māā, vɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍li̍ yɛ̄? Tē ko̍ŋ te̍ 
māā, ō yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̍? 

36Kɛ̍ I̍ ye̍e̍ma̍ lɛ̍ mī tu̍e̍ī mī wānā o̍ wānā di̍mi̍ māā, nu̍a̍ā Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ 
ni̍ le̍. Wānā o̍ wānā ya̍ I̍ tu̍e̍ī ni᷅ŋ pɛ̍ mbō dīmi̍ le̍nde̍, wānā ko̍ŋ, tōsāa̍ ya̍ I̍ to̍sā ni̍ 
mī yōōŋgū nūu̍ ō sīmnu᷄ŋ ni̍ko̍ wo̍lɔ̄ɔ̄lā lūsu̍lɛ̍i̍ la̍ŋ le̍ ndu̍ kpe̍e̍kpe̍i̍. Kāni̍ fo̍ndōle̍, 
le̍ mɛ̄ɛ̍ nda̍ chō dīōmndā nīla̍ŋ bāla̍ŋ mīŋgīo̍o̍ a̍ mākɔ̄ɔ̄ mā dīmūl wa᷅ŋnda̍ chōōla̍ŋ 
yɛ̍. Ndu̍yɛ̍ mɛ̄ɛ̍ mī lā sīna̍ pɛ̄ŋgu̍ māā ya̍ cho̍ Mɛ̄lɛ̄ka̍ nyāa̍ ni̍, Mɛ̄lɛ̄ka̍ cho̍ yōōmū 
le̍ fɛ̍ɛ̍ŋ a̍ fɛ̍ɛ̍ŋ ndo̍, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍. 

37Nyɛ̄ nya̍ nɔ̄ ni᷅ŋ mī lā nyūna̍ wānāa̍ su̍a̍ā le̍ ya̍ Mɛ̍lɛ̄ka̍ wa̍ wo̍ cho̍ ni̍ māā, vɛ̄ɛ̍nɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ mu̍li̍ yɛ̄? Tē ko̍ŋ te̍ māā, ō yɛ̄ɛ̍nɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ yɛ̄? 

38Tē wānāa̍ su̍a̍ā le̍ ya̍ Mɛ̍lɛ̄ka̍ wa̍ ā fūla̍ dīōm nūu̍ kɔ̄ɔ̄lī pɛ̍, mī lā tūēī mā dīmi̍ 
māā, yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋgu̍ wo̍ cho̍ ho̍ō ni̍ pɛ̍, lā di̍mu̍l nda̍ māā ya̍ 
Mɛ̍lɛ̄ka̍ dīmi̍ māā, 

39I̍ cho̍ nda̍ hūnɔ̄ɔ̄ chūā mī vi̍o̍ū nda̍ fo̍ko̍lo̍ mā fāŋa̍ŋ ya̍ o̍ hɔ̄l. Ndu̍yɛ̍ māā chi̍e̍e̍ 
ya̍ Mɛ̍lɛ̄ka̍ ke̍ nda̍ ho̍ō nda̍ fi̍nyāā ndāā ma̍māa̍ wo̍ ndu̍ yɔ̍nūŋ māā Chūlu̍sɛ̄lɛ̄m 
ni̍, mī ya̍ Mɛ̍lɛ̄ka̍ fāŋa̍ ndu̍ bāa̍ chōo̍ ba̍ū. 

40I̍ cho̍ tōsā mā sīmnu᷄ŋ nyɛ᷅ māmāā wāŋnda̍ o̍ hɔ̄l, ndu̍yɛ̍ mī to̍sa̍ mī si̍ɔ̍mbu̍la̍ŋ 
lā bīī nda̍ le̍ fɛ̍ɛ̍ŋ a̍ fɛ̍ɛ̍ŋ.” 

Chɛ̄lūīma̍yā 24 

Yil̍āŋndo̍ a̍ kāmbɛi̍l̍a̍ tiɔ̍ɔ̍ŋ̍nda̍ nɔ ̍fik̍īiy̍a̍ŋ lēniŋ᷄ nda̍ŋ o̍kɔɔ̄ ̄
1Bōōndi̍i̍ Māsa̍ Nābi̍u̍kānɛ̍ɛ̍sā, o̍ wa̍ Ba̍bi̍lɔ̄ŋ ndo̍ ō de᷄l lɛ̄ŋndē Chu̍dāle̍ŋ chōo̍ ve̍, 
Māsāa̍ Chɛ̄hōwa̍chīŋ o̍ wa̍ Chu̍dā wo̍, ndu̍ yɔ̍nūŋ māā po̍ Chɛ̄hōwa̍kīm ndo̍ ni̍, a̍ 
lāŋgba̍ā kālla̍ Chu̍dā, a̍ wānāa̍ cha̍ā nyɔ̍ɔ̍ŋ sīɔ̄lɔ̄ɔ̍ a̍ lābā chāā bɛ̄ndōo̍ wa̍, o̍ ko̍ŋ 
kɔ̍ɔ̍lī, a̍ wānāa̍ cha̍ā vɛ̍lɛ̄ nyɛ̄ a̍ lābā wa̍, mi̍ Māsāa̍ Nābi̍u̍kānɛ̍ɛ̍sā o̍ bi̍ī nda̍ kpo̍u̍ 
mbo̍ kūā a̍ nda̍ o̍ bīyɔ̄ɔ̍ ni̍ŋ Ba̍bi̍lɔ̄ŋ. Bōōndi̍i̍ nda̍ kūɛ̄ a̍ wāŋnda̍ ha̍ā o̍ bīyɔ̄ɔ̍ ni̍ŋ 
nde̍, ō wa̍ a̍ te̍le̍ŋ pi᷅lɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷄m ya̍ Chɛ̄lūīma̍yā yi̍lāŋndo̍. O̍ 
yi̍lāŋndo̍ ho̍ō ni᷄ŋ, mi̍ cha᷅ kāmbɛ̍i̍la̍ŋ la̍ŋ tīɔ̍ɔ̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ dīō, a̍ 
fi̍kīi̍ya̍ŋ lēni᷄ŋ. 

2Kāmbɛ̍i̍la̍ ti̍ɔ̍ɔ̍ŋnda̍ŋ nda᷅ŋ, ō pīlɔ̍ɔ̍ fi̍kīi̍ma̍ kɛ̍ndɛ̄ kɛ̍ndīa̍ŋ ma̍ wa̍ lēni᷄ŋ ni̍, fi̍kīi̍ma̍ 
tāse̍ma̍ ke̍lēŋā nu̍a̍ā di̍u̍wɔ̄ɔ̍ wa̍ŋ. Kāmbɛ̍i̍yo̍ ō pīlɔ̍ɔ̍ yɛ̍, fi̍kīi̍ma̍ wɔ̍ɔ̍ŋ nda̍ŋ ma̍ wa̍ 
lēni᷄ŋ ni̍, mā wa̍ mā wɔ̍ɔ̍ŋ ha̍a̍a̍, ma̍a̍ ni̍ŋ le̍ dīo̍ le̍. 

3O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā ya̍ āā, “Ō yɛ̄ɛ̍nɛ̍ ŋ̄ chō yɛ̄ chɔ̄ŋnɔ᷄ŋndo̍ o̍ 
hɔ̄l Chɛ̄lūīma̍yā?” Mi̍ di̍mūl ndu̍ āā, “Fi̍kīi̍ya̍ŋ ya̍ I̍ cho̍ chɔ̄ɔ̍ ni̍, mā kɛ̄ndɛ̄ kɛ̍ndīa̍ŋ, 
a̍ mā wɔ̄ɔ̍ŋnda̍ŋ, ma̍ ni̍ŋ bɛ̍ɛ̍ le̍ dīo̍ le̍ wa̍ŋ.” 

4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, 

5“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, nyɛ̄ ya̍ I̍ di̍mi̍ a̍ fi̍kīi̍ma̍ kɛ̍ndɛ̄ kɛ̍ndɛ̄ mā ŋ̄ 
chē ma̍ŋ nda̍ŋ o̍kɔ̄ɔ̄ wo̍ cho̍ ho̍ō ni̍. Wānāā ya̍ I̍ to̍sa̍ ma̍ chūā nda̍ Chu̍dā ma̍ kūā 
a̍ nda̍ o̍ bīyɔ̄ɔ̍ ni̍ŋ Ba̍bi̍lɔ̄ŋ nda̍, mɛ̄ɛ̍ fi̍kīi̍ma̍ kɛ̍ndɛ̄ kɛ̍ndīa̍ŋ māŋ mā chō nu̍a̍ā yɛ̍, 
le̍nde̍ ya̍ Mɛ̍lɛ̄ka̍ chūa̍ nda̍ ni̍. 

6I̍ cho̍ nda̍ hɔ̄lte̍ŋ hāndɔ̄ɔ̄ chōo̍, mī bi̍ī nda̍ nyɛ̄ kɛ̄ndɛ̄ kɛ̍ndɛ̍, ndu̍yɛ̍ mī so̍li̍ nda̍ o̍ 
bīyɔ̄ɔ̍ ni̍ŋ mī mi̍ŋgi̍ nda̍ o̍ lɛ̄ŋnde̍ŋ nde᷅ŋ ni᷄ŋ. Tē I̍ mi̍ŋgi̍ nda̍ na̍nu᷄ŋ pɛ̍, I̍ cho̍ nda̍ 
mīŋgī tāŋgūl ndu̍yɛ̍ fɛ̍ɛ̍ŋ a̍ fɛ̍ɛ̍ŋ I̍ tɛ̍ɛ̍mbūū lɛ̍ nda̍ le̍. I̍ cho̍ nda̍ kɛ̄sī o̍ lɛ̄ŋnde̍ŋ nde᷅ŋ 
ni᷄ŋ mɛ̄ɛ̍ nda̍ tūāl nu̍a̍ā yɔ̄mndo̍ yɛ̍ mā wa̍ na̍nu᷄ŋ le̍ fɛ̍ɛ̍ŋ a̍ fɛ̍ɛ̍ŋ. 

7I̍ cho̍ nda̍ kɔ̄lta̍ŋ māŋgālā ni̍ŋ mi̍ to̍sa̍ mā sīna̍ ya̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 
Ā chō hūnɔ̄ɔ̄ sīmnɔ᷄ŋ wa̍nāā nī, ndu̍yɛ̍ mī ya̍ bɛ̍ɛ̍ si̍mnu᷄ŋ Mɛ̍lɛ̄ka̍ ndā, fo̍ndōle̍, ā 
chō hūnɔ̄ɔ̍ mīīŋgū ya̍ Mɛ̍lɛ̄ka̍ o̍ ībūŋ a̍ kɔ̄ltā ndāla̍ŋ kpo̍u̍. 

8“O̍ ko̍ŋ kɔ̍ɔ̍lī, fi̍kīi̍ma̍ wɔ̍ɔ̍ŋ mā ŋ̄ chē ma̍ŋ mā ni̍ŋ bɛ̍ɛ̍ le̍ dīo̍ le̍ wa̍ŋ, ma̍ŋ ma̍ si̍m 
le̍ Māsāa̍ Sɛ̄dīka̍yā o̍ cho̍ Chu̍dā wo̍, a̍ lāŋgba̍ā ndūāā ka᷅lla̍ o̍ māsāle̍ ndɔ̄le̍ŋ ni̍ŋ, a̍ 
wānāā tūa̍a̍ lo̍ yōōmū wa̍ ni̍, a̍ lo̍ o̍ lɛ̄ŋnde̍ŋ nde᷅ŋ ni᷄ŋ nda̍ ni̍, a̍ ā nda̍ kūɛ̄ o̍ bīyɔ̄ɔ̍ 

ni᷄ŋ I̍chi̍pī wa̍. Mɛ̄ɛ̍ fi̍kīi̍ma̍ wɔ̍ɔ̍ŋ māŋ mā chō nu̍a̍ā mā bɛ̄nda̍ lɛ̍ le̍ dīo̍ le̍ mɛ̄ɛ̍ 
vīōūwɔ̄ɔ̍ yɛ̍, le̍nde̍ ya̍ Mɛ̍lɛ̄ka̍ chō hūnɔ̄ɔ̄ tōsā a̍ wāŋnda̍ ha̍ā ni̍. 

9Kpūndɛ̍ bɛ̄ndū ya̍ I̍ ha̍ndū ni̍ŋ wa᷅ŋnda̍ ha̍ā chōo̍ wo̍, lɛ̄ŋnde̍ o̍ chi̍e̍ēŋndo̍ ni᷄ŋ 
kpo̍u̍ sīōōŋīī bɛ̄ndūe̍i̍ chō nda̍ bīyɔ̄ɔ̄ a̍ kpūndɛ̍ kōŋ. I̍ cho̍ tōsā mā hu᷄ŋ sɛ̍ŋi̍ŋ a̍ nda̍ 
o̍ lɛ̄ŋnde̍ ni᷄ŋ kpo̍u̍. Ā chō nda̍ hūnɔ̄ɔ̄ māmɔ̄ɔ̄ o̍ lɛ̄ŋnde̍ ni᷄ŋ ndu̍yɛ̍ mā sīīŋgu̍u̍ nda̍ 
nyɛ̄m lāpīsu̍l. Ā chō hūnɔ̄ɔ̄ lābɛ̄ɛ̄ ta̍mbu̍ mī si̍ɔ̍mbu̍la̍ŋ lā bīī nda̍, ndu̍yɛ̍ mī 
wāŋnda̍ chūa̍ dīōlā ndāla̍ŋ māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ chōo̍. 

10I̍ cho̍ nda̍ hūnɔ̄ɔ̄ tɛ̄ɛ̄mbūū a̍ chɔ̄ūla̍ŋ ndu̍yɛ̍ a̍ yīmā bɛ̄ndūa̍ŋ o̍ ko̍ŋ kɔ̍ɔ̍lī, a̍ nāālā 
wɔ̄ɔ̍ŋ wɔ̍ɔ̍ŋnda̍ŋ, ndu̍yɛ̍ mī chi̍i̍ nda̍ kpo̍u̍ o̍ lɛ̄ŋnde̍ŋ nde᷅ŋ ni᷄ŋ, lɛ̄ŋndē ya̍ I̍ ke̍ le᷅ŋ 
nda̍ nda̍ fi̍nyāā ndāā ma̍māa̍ le̍ŋ.” 

Chɛ̄lūīma̍yā 25 

A̍ ya̍a̍mɔɔ̍w̍a̍a̍ fu̍lā niŋ̍ bā lūāŋndo̍ mā hu᷄ŋ de᷅l wāŋnda̍ Chu̍dā cho̍o̍ wa̍ o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ a̍ wāŋnda̍ Chu̍dā kpo̍u̍ o̍kɔ̄ɔ̄. 
Wɔ̄sī Chɛ̄hōwa̍kīm, māsāa̍ le̍ Chu̍dā, po̍ Chōōsa̍yā wo̍ ō chīŋa̍ wɔ̄sīla̍ŋ lā hīɔ̍ɔ̍lu̍ o̍ 
lēmāsā Chu̍dā wo̍, wɔ̄sī kōŋ ya̍ I̍ sɔ̍la̍ yōōŋgōo̍ ho̍ō ni̍. Māsāa̍ Nābi̍u̍kānɛ̍ɛ̍sā, o̍ wa̍ 
Ba̍bi̍lɔ̄ŋ ndo̍ wɔ̄sī ndɔ̍ tāso̍o̍ o̍ māsāle̍ŋ chōo̍ ndu̍ wa̍ kōŋ ni̍. 

2O̍ ko̍ŋ, mi̍ ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ dīmūl wāŋnda̍ Chu̍dā, a̍ 
wāŋnda̍ Chūlu̍sɛ̄lɛ̄m kpo̍u̍ a̍a̍, 

3“Chɔ̍ŋ a̍ wɔ̄sī Chōōsa̍yā, o̍ wa̍ māsāa̍ Chu̍dā wo̍, po̍ A̍mɔ̄ŋ ndo̍ ō chīŋa̍ wɔ̄sīla̍ŋ tɔ̍ 
a̍ lā yāa̍ o̍ lēmāsā wo̍, mbo̍ bīya᷅ŋ a̍ pāa̍le̍ hāūle̍ŋ nde᷅ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ ya̍ 
yōōŋgūla̍ŋ kīo̍o̍ le̍ nya̍ dīmūllo̍. Chɔ̍ŋ a̍ te̍le̍ŋ ko̍ŋ ō chō ni᷅ŋ hāū wɔ̍sīla̍ŋ bi̍di̍i̍ŋ a̍ lā 
yāa̍. Ndu̍yɛ̍ yōōŋgū o̍ yōōŋgū Mɛ̄lɛ̄ka̍ ō chō ya̍ kīo̍o̍ le̍ nya̍, ō pīlɛ̍ bɛ̍ɛ̍ I̍ kɛ̍ɛ̍ wɔ̍ nya̍ 
ndu̍ dīmūl te̍. Kɛ̍ lā chɛ᷄l mī lā ya᷄ŋ nyɛ̄ Mɛ̄lɛ̄ka̍ dīmi̍ wo̍ lānī le̍. 

4Le̍ te̍le̍ŋ o̍ te̍le̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ bu̍ɛ̍i̍yāā ndūa̍a̍ su̍a̍ā le̍ ndu̍ wa̍ vīōmɔ̄ɔ̍ a̍ 
yōōŋgūla̍ŋ nāa̍ nya̍ chūā mā dīmūl nya̍, kɛ̍ lā chɛ᷄l mī lā tūēī Mɛ̄lɛ̄ka̍ dīōm te̍, 
kɛ̄lɛ̄ŋgāā le̍, mī lā ya᷄ŋ bɛ̍ɛ̍ ni᷅la̍ŋ o̍ nyɛ̄ o̍ di̍mūl nya̍ wo̍. 

5Ma̍ dīmūl nya̍ māā Mɛ̄lɛ̄ka̍ dīmi̍ māā, wāŋnda̍ Chu̍dā, lā pɛ̄ŋgi̍ yɔ̍ŋndā wɔ̄ɔ̍ŋnda̍ŋ 
tōsāa̍, ndu̍yɛ̍ mī lā ma᷄l sɔ̄ɔ̍ŋ wɔ̄ɔ̍ŋ nya̍ chō tōsāa̍ wo̍ŋ. Ko̍ŋ to̍sā ni̍ mī lā cha᷄l o̍ 
lɛ̄ŋndē ya̍ Mɛ̍lɛ̄ka̍ Ya̍a̍wɛ̄ɛ̄ ke̍ nya̍ le᷅ŋ nya̍ fi̍nyāā nyāā ma̍māa̍ le̍ fɛ̍ɛ̍ŋ a̍ fɛ̍ɛ̍ŋ nde̍ŋ 
ni᷄ŋ. 

6Lā tu̍āl nyɛ̄m chēle̍ŋndo̍ŋ kɔ̄ɔ̄lī, mī lā sōōlu̍u̍ mu̍ŋ ndu̍yɛ̍ mī lā sāāŋgi̍a̍l mu̍ŋ māā 
mɛ̄lɛ̄ka̍a̍ nyā le̍. Nyɛ̄ o̍ nyɛ̄ nya̍ tōōsi̍a̍a̍ a̍ bālā nyāla̍ŋ lā so̍o̍lūū ndu̍ le̍, yɔ̄ŋi̍ ya̍ 
Mɛ̍lɛ̄ka̍ dɔ̄ɔ̄nu̍ŋ tu̍mbe̍ a̍ nya̍. Tē lā tūsi̍ŋ o̍ nyɛ̄ ya̍ I̍ di̍mu̍l nya̍ wo̍ bɛ̄ŋgu̍ pɛ̍, I̍ tu̍sī 
nya̍ dɛ̍nɛ̍ pa̍lāā o̍ dɛ̍nɛ̍ pa̍lāā chōo̍ le̍. 

7Mi̍ Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ wa᷅ ni̍ko̍ hi̍o̍u̍wɔ̄ɔ̍ lāchī a̍ sūɛ̍i̍ nāa̍ nya̍ chūā, mbo̍ dīmī 
māā, kɛ̍ lā chɛ᷄l mī lā tūsi̍ŋ o̍ dīōm nūu̍ bɛ̄ŋgu̍ le̍. Nyɛ̄m nya̍ pi̍la̍ tōōsi̍a̍a̍ a̍ bālā 
nyāla̍ŋ ndo̍ŋ, mi̍ lā chūā mu̍ŋ māā mɛ̄lɛ̄ka̍a̍ nyā, o̍ ko̍ŋ, mi̍ lā tōsā mi̍ ya̍ Mɛ̍lɛ̄ka̍ 



1641 

 

 
Kisi Bible Quick 

© 2013 Bible Society in Liberia. 
 

 
 

 

dūāūnu᷄ŋ tu̍mbe̍ a̍ nya̍. Nya̍ pi̍la̍ kpe̍e̍kpe̍i̍ nu̍u̍va̍ dɛ̍nɛ̍ pa̍lāā bɛ̄ndu̍ to᷅l nya̍ chōo̍ 
wo̍ ni̍. 

8Le̍la̍ŋ, nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ a̍ nya̍ o̍kɔ̄ɔ̄ wo̍ cho̍ ho̍ō 
ni̍.” Ō dīmi̍ āā, “Le̍ kɛ̄ɛ̄ nya̍ kɛ̄ɛ̍ ya̍ dīōmndo̍ tūēīyɔ̄ɔ̍ wo̍, 

9I̍ cho̍ pūa̍a̍ chɔ̄ūwāa̍ cho̍ bā lūāŋndo̍ wa̍ chūūŋgīāā nāa̍ pi᷅lɛ̍, mī ve᷅m nda̍ lātūlu̍ 
nda̍ wāna̍ ya̍ I̍ cho̍ vīōmɔ̄ɔ̄ māā bu̍ɛ̍ī nī wo̍, ndu̍ yɔ̍nūŋ māā Māsāa̍ Nābi̍u̍kānɛ̍ɛ̍sā 
o̍ cho̍ Ba̍bi̍lɔ̄ŋ ndo̍ ni̍, mā hu᷄ŋ chi᷅ŋa̍la᷅ŋ lɛ᷅ŋndē Chu̍dāle̍ŋ nde᷅ŋ ndu̍yɛ̍ a̍ wānā o̍ 
wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ ndu̍yɛ̍ o̍ ko̍ŋ kɔ̍ɔ̍lī, a̍ lɛ̄ŋīi̍ ba̍lu̍ Chu̍dā ve̍ kpo̍u̍. 
Lɛ̄ŋndē Chu̍dāle̍ŋ ni̍, lɛ̄ŋīi̍ ba̍lu̍ le̍ŋ nde̍ ni̍, I̍ cho̍ ndi̍ tɛ̄ɛ̄mbūū mī to̍sa̍ mī ī sīmnu᷄ŋ 
pɔ᷅mnda̍ŋ le̍ fɛ̍ɛ̍ŋ a̍ fɛ̍ɛ̍ŋ. Wānā o̍ wānā cho̍ hūnɔ̄ɔ̄ lɛ̄ŋnde̍ he̍ī chɔ̄, mī sīōōŋīī 
bɛ̄ndūe̍i̍ ī bīī ndu̍. Ndu̍yɛ̍ wāŋnda̍ chō ndi̍ hūnɔ̄ɔ̄ nūā mā sīɔ̄ɔ̄ndi̍a̍a̍ ndi̍, ndu̍yɛ̍ mī 
ī tāmbu̍ lābɛ̄ɛ̄ mī si̍ɔ̍mbu̍la̍ŋ lā bīī ndi̍ o̍ chi̍e̍ēŋndo̍ ni᷄ŋ. 

10Bɔ̄ɔ̄lūū nya̍a̍le̍ ni̍, bɔ̄ɔ̄lūū kɔ̄l kɛ̄ndɛ̄ ni̍, o̍ ko̍ŋ kɔ̍ɔ̍lī, a̍ bɔ̄ɔ̄lūū kɔ̄l kɛ̄ndɛ̄ bɛ̄ndu̍ 
yɔ̍nūŋ o̍ bɔ̄ŋa᷅ŋndā nɔ̄la̍ kɛ̍sīāā la̍ŋ chōo̍ wo̍, la̍ŋ kpo̍u̍ lā chō hūnɔ̄ɔ̄ chūwɔ̄ɔ̄ o̍ 
lɛ̄ŋnde̍ he̍ī ni̍ŋ. Chu᷄la̍ wāŋ lāāndūa̍a̍ ā chu̍ la̍ŋ kpo̍u̍ lā chō hūnɔ̄ɔ̄ mɛ̄ɛ̄lū. O̍ ko̍ŋ 
kɔ̍ɔ̍lī, la̍mbūi̍la̍ wāŋnda̍ mɛ̄ndūl chi̍ɛ̍īla̍ŋ ni᷄ŋ nda̍ŋ bɛ̍ɛ̍ lā ve᷅m lɛ̍ ni̍ŋ mɛ̍ndūlɔ᷄ŋ te̍. 

11Lɛ̄ŋndē Chu̍dāle̍ŋ kpo̍u̍ lē chō hūnɔ̄ɔ̄ sīmnɔ᷄ŋ pɔ᷅m. Ndu̍yɛ̍ lɛ̄ŋīi̍ ba̍lu̍ Chu̍dā ve̍ 
kpo̍u̍ ī chō hūnɔ̄ɔ̄ wā Māsāa̍ Ba̍bi̍lɔ̄ŋ o̍ bā bɛ̄ŋgu̍ ndu̍yɛ̍ mī ī sāāŋgi̍a̍l ndu̍ le̍ 
wɔ̄sīla̍ŋ be̍le̍-ŋɔ̍mmɛ̍ū. 

12Kɛ̍ ndu̍yɛ̍ tē wɔ̄sīlā be̍le̍ŋ ŋɔ̍mmɛ̍ūlā lāŋ lā hīōū pɛ̍, Māsāa̍ Ba̍bi̍lɔ̄ŋ ni̍, wāŋnda̍ 
Ba̍bi̍lɔ̄ŋ ni̍, I̍ cho̍ nda̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍, fo̍ndōle̍, le̍ yɔ̄ŋndā ndāla̍ 
wɔ̍ɔ̍ŋnda̍ŋ. I̍ cho̍ hūnɔ̄ɔ̄ lɛ̄ŋndē Ba̍bi̍lɔ̄ŋ nde̍ŋ tɛ̄ɛ̄mbūū ndu̍yɛ̍ mī to̍sa̍ mī lē 
sīmnu᷄ŋ pɔ᷅mndo̍ le̍ fɛ̍ɛ̍ŋ a̍ fɛ̍ɛ̍ŋ. 

13Kpūndɛ̍ o̍ kpūndɛ̍ ya̍ I̍ di̍mi̍ le̍ lɛ̄ŋnde̍ tūsīo̍o̍ chōo̍ ndu̍yɛ̍ mi̍ du̍a̍ū ndu̍ 
Chɛ̄lūīma̍yā o̍ sōndō mbo̍ dīmūl wāŋnda̍ a̍ ndu̍ a̍ ndu̍ o̍kɔ̄ɔ̄, la̍ŋ la̍ yɔ̍nūŋ māā 
kpūndɛ̍la̍ cho̍ lā pōōnyīāā o̍ yāu̍wo̍ ho̍ō ni᷄ŋ ki̍nɛ̍i̍ la̍ŋ ni̍, I̍ cho̍ la̍ŋ hūnɔ̄ɔ̄ lɛ̄ŋndē 
Ba̍bi̍lɔ̄ŋnde̍ŋ tūsī chōo̍ kpo̍u̍. 

14Nda̍ bɛ̍ɛ̍ lɛ̄ŋīī bɔ̄ɔ̍ bɔ̍ɔ̍ I̍ cho̍ māsāa̍ kpāāyāā bɛ̍ndūa̍a̍ o̍ bā bɛ̄ŋgu̍ ve̍ ā chō nda̍ 
hūnɔ̄ɔ̄ bīyɔ̄ɔ̍ mā kūɛ̄ a̍ nda̍ o̍ bīyɔ̄ɔ̍ ni᷄ŋ. Nyɛ̄ o̍ nyɛ̄ nda̍ tōsa̍ nda̍ bɛ̍ɛ̍ I̍ cho̍ nda̍ hūnɔ̄ɔ̄ 
pāāwā kōŋ kē.” 

Mɛl̄ɛk̄a̍ dīmi ̍le̍ lɛŋ̄nde̍ nyɛ ̄pālāa̍ tūsīo̍o̍ chōo̍ 
15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmūl la̍ āā, “Bi̍i̍ ta̍a̍lāa̍ ho̍ō 
ya̍ o̍ bā, o̍ cho̍ ō pīāā a̍ mūɛ̄īmā nīa̍a̍ŋ ndo̍, ma̍ŋ ma̍ yɔ̍nūŋ ni̍ māā tu̍mbe̍ ya̍ Mɛ̍lɛ̄ka̍ 
dɔ̄ɔ̄nu᷄ŋ ndo̍, mā ba̍lu̍ a̍ ndu̍ o̍ lɛ̄ŋīī ya̍ I̍ cho̍ nu̍m vīōmɔ̄ɔ̄ a̍ ndu̍ ve̍ ni̍ŋ, mā to̍sa̍ mī 
lɛ̄ŋīī kēŋ kpo̍u̍ a̍ ko̍l ma̍ŋ. 

16Lēlɛ̄ŋ o̍ lēlɛ᷄ŋ le̍ ko̍l mūɛ̄īya̍ŋ māŋ pɛ̍, ma̍ŋ ma̍ yɔ̍nūŋ māā tu̍mbe̍ nūu̍ ni̍, 
mūɛ̄īya̍ŋ māŋ mā chō wānāa̍ cho̍ o̍ lɛ̄ŋndē lēŋ ni᷄ŋ nda̍ bīyɔ̄ɔ̄ nda̍ kpo̍u̍ mā 

sēēmi̍a̍a̍ a̍ ma̍ŋ, fo̍ndōle̍, I̍ cho̍ ya̍a̍mɔ̍ɔ̍wa̍ vīōmɔ̄ɔ̄ a̍ mɔ̄ɔ̄ŋ fāŋndo̍ŋ mā kɔ̍ de᷅l 
lɛ̄ŋndē lēŋ chōo̍ a̍ sɔ̍ŋgɔ̄ɔ̍.” 

17O̍ ko̍ŋ, mi̍ bi̍ī tāālāa̍ ho̍ō Mɛ̄lɛ̄ka̍ Ya̍a̍wɛ̄ɛ̄ o̍ bā, mi̍ ba̍lū a̍ ndu̍ o̍ lɛ̄ŋīī o̍ ve᷅mm ya̍ 
māā ya̍ I̍ ba̍lu̍ a̍ ndu̍ ve̍ ni᷄ŋ, mi̍ to̍sā mi̍ lɛ̄ŋnde̍ he̍ī ī kōl mūɛ̄īma̍ wa̍ o̍ tāālāa̍ ho̍ō 
ni᷄ŋ nda̍ŋ, ma̍ŋ ma̍ yɔ̍nūŋ māā tu̍mbe̍ ndɔ̄ɔ̍ ni̍. 

18Mi̍ ku̍ā a̍ tāālāa̍ ho̍ō Chūlu̍sɛ̄lɛ̄m chi̍e̍e̍, ndu̍yɛ̍ a̍ o̍ chi̍o̍o̍ŋ ŋ̄pīlɔ̍ŋ Chu̍dā kpo̍u̍. 
Māsāā bɛ̍ndūa̍a̍ o̍ chi̍o̍o̍ŋ mu᷅ŋ ndu̍yɛ̍ a̍ lāŋgba̍ā ndāā ka᷅lla̍ nda̍ kpo̍u̍ ma̍ kōl 
mūɛ̄īya̍ŋ māŋ, le̍ mī chi̍e̍e̍ŋ ndāŋ mu̍ŋ ŋ̄ pīɔ̍l mī ŋ̄ sīmnu᷄ŋ pɔ᷅mnda̍ŋ, le̍ mī chi̍e̍e̍ŋ 
nda̍ŋ ŋ̄ sīmnu᷄ŋ fo̍ndāŋndā wāŋnda̍ chē mā sīɔ̄ɔ̄ndi̍a̍a̍, le̍ mī dīōlā ndāla̍ŋ lā 
sīmnu᷄ŋ nyɛ᷅ tūwāā māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ chōo̍. Ndu̍yɛ̍ mi̍ ī 
yɔ̄nu᷄ŋ a̍ chi̍o̍o̍ŋ mu᷅ŋ mɛ̄ɛ̍ Mɛ̄lɛ̄ka̍ dīmi̍ yɛ̍. Ndu̍yɛ̍ chɔ̍ŋ a̍ te̍le̍ŋ ko̍ŋ mbo̍ bīya᷅ŋ a̍ 
te̍le̍ŋndo̍ ho̍ō, o̍ bā kōŋ chōo̍ ŋ̍ cho̍ ni̍. 

19-26Wānāā ya̍ I̍ to̍sa̍ ma̍ kōl o̍ tāālāa̍ ho̍ō ni᷄ŋ nda̍ a̍ cho̍ ha̍ā ni̍. Māsā bɛ̍ndōo̍ I̍chi̍pī 
a̍ wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍, māsāa̍ ndūāā pɔ̍mbūa̍a̍, a̍ wāŋnda̍ I̍chi̍pī 
kpo̍u̍, ndu̍yɛ̍ a̍ wānāā lēkāa̍wa̍a̍ wa̍ nda̍ tɛ̄ɛ̄ŋ nda̍, a̍ māsāā bɛ̍ndūa̍a̍ o̍ lɛ̄ŋndē 
U̍sīle̍ŋ ni᷄ŋ kpo̍u̍, a̍ māsāa̍ o̍ chi̍e̍e̍ŋ bɛ̍ndūŋ māFīli̍i̍tīāŋ ndo̍ŋ ni᷄ŋ, mu̍ŋ yɔ̍nūŋ ni̍ 
māā A̍si̍kɛ̍lɔ̄ŋ, a̍ Ka̍a̍sā, a̍ Ɛ̍ki̍lɔ̄ŋ ndu̍yɛ̍ o̍ wānāā tūa̍a̍ lo̍ A̍si̍dɔ̍dī chi̍e̍e̍ wa̍, O̍ ko̍ŋ 
kɔ̍ɔ̍lī, a̍ wāŋnda̍ o̍ lɛ̄ŋndē I̍dɔ̄mnde̍ŋ ni᷄ŋ, a̍ lɛ̄ŋndē Mo̍wa̍bīle̍ŋ, a̍ lɛ̄ŋndē 
A̍mɔ̄ŋnde̍ŋ, a̍ māsāā bɛ̍ndūa̍a̍ kpo̍u̍ Ta̍a̍yā chi̍e̍e̍, a̍ Sa̍i̍dɔ̄ŋ chi̍e̍e̍, a̍ māsāā bɛ̍ndūa̍a̍ 
o̍ lɛ̄ŋīi̍ ho̍lnu̍ŋ pe̍e̍ mɛ̄ŋmā īhɛ᷄llo̍ ve̍ ni᷄ŋ, a̍ chi̍e̍e̍ŋ bɛ̍ndo᷄ŋ mu᷅ŋ kpo̍u̍, mu̍ŋ yɔ̍nūŋ 
ni̍ māā Dɛ̍dāŋ, a̍ Tɛ̍mā, a̍ Bu̍u̍sī, a̍ wānāa̍ ki̍lī yi̍īŋnde̍ lēchōo̍ mī ī lo̍ ī bīŋgī bi̍ŋgī 
wa̍, a̍ māsāā bɛ̍ndūa̍a̍ kpo̍u̍ o̍ lɛ̄ŋndē Ālu̍e̍e̍bīāāle̍ŋ ni᷄ŋ, a̍ māsāā bɛ̍ndūa̍a̍ kpo̍u̍ a̍ 
cho̍ wānāā lēkāa̍wa̍a̍ cho̍ o̍ lɛ̄ŋndē po̍lte̍ŋ ni᷄ŋ nda̍ chōo̍ wa̍, a̍ māsāā bɛ̍ndūa̍a̍ 
kpo̍u̍, a̍ wa̍ Si̍mi̍lī a̍ Ɛ̍lām a̍ Mi̍dīāā wa̍, a̍ māsāā bɛ̍ndūa̍a̍ kpo̍u̍ ba᷅ lūāŋndo̍, a̍ wa̍ 
la̍nda̍ŋ la̍nda̍ŋ nda̍, a̍ a̍ wa̍ māchɛ̄lū wa̍. Lɛ̄ŋnde̍ kpo̍u̍ o̍ chi̍e̍ēŋndo̍ ni᷄ŋ mi̍ ba̍lū ndi̍ 
cho̍o̍ i̍ pi̍lɛ̍ŋ nde̍ a̍ tāālāa̍ ho̍ō le̍ mā ko᷄l lēni᷄ŋ. Lɛ̄ŋndē mɛ̄ɛ̄lāā le̍ŋ kpɔ̍ŋ le̍ kōlɔ̄ɔ̍ o̍ 
tāālāa̍ ho̍ō ni̍ŋ le̍ŋ le̍ cho̍ wa̍ lɛ̄ŋndē Ba̍bi̍lɔ̄ŋnde̍ŋ ni̍. 

27Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Di̍mu̍l wa᷅ŋnda̍ ha̍ā māā Mɛ̄lɛ̄ka̍ Ya̍a̍wɛ̄ɛ̍ nɔ̍ 
kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ nyɛ̄ ō dīmi̍ wo̍ cho̍ ho̍ō ni̍, ō dīmi̍ āā, ‘Lā 
ko᷄l mu̍ɛ̍īma̍ cho̍ o̍ tāālāa̍ ho̍ō ni᷄ŋ nda̍ŋ, ma̍ŋ ma̍ yɔ̍nūŋ māā tu̍mbe̍ nūu̍ ni̍. Lā ko᷄l 
ma̍ŋ mī mā bīī nya̍ bīyɔ̄ɔ̍ pīla̍, ndu̍yɛ̍ mī lā kūūsu̍u̍ a̍ ma̍ŋ. Mūɛ̄īya̍ŋ māŋ mā chō 
nya̍ bīyɔ̄ɔ̄ mī lā dēli̍ lɛ̍ɛ̍si̍ɛ̍ŋ a̍ ma̍ŋ, ndu̍yɛ̍ lā nɔ̍lā ni̍ŋ mī lā chɛ᷄ŋ te̍. Bīyɔ̄ɔ̄ ko̍ŋ 
yɔ̍nūŋ ni̍, māā ya̍a̍mɔ̍ɔ̍wa̍a̍ ya̍ Mɛ̍lɛ̄ka̍ yɔ̄ŋ ni̍ŋ a̍ mɔ̄ɔ̄ŋ fāŋndo̍ŋ le̍ nya̍ tɛ̄ɛ̄mbūū wo̍ 
wa̍.’ 

28Ndu̍yɛ̍ tē wāŋnda̍ ha̍ā ā kɛ̄ɛ̍ le̍ tāālāa̍ ho̍ō bīyɔ̄ɔ̍ mā ko᷄l mūɛ̄īma̍ cho̍ lēni᷄ŋ nda̍ŋ 
pɛ̍, a̍ di̍mu̍l nda̍ āā, ‘Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, nyɛ̄ o̍ di̍mi̍ wo̍ 
cho̍ ho̍ō ni̍. Ō dīmi̍ āā, “Lā nɔ̄ mī lā ko᷄l mūɛ̄īma̍ cho̍ o̍ tāālāa̍ ho̍ō ni᷄ŋ nda̍ŋ. 

29I̍ di̍mi̍ lɔ̍ nya̍, chi̍e̍e̍ cho̍ bɛ̍ɛ̍ le̍ ya̍ kɛ̍sɛ̍ kɛ̍sɛ̍ mbō nɔ̄ dīōlā nīla̍ŋ ndu̍ chōo̍ wo̍, I̍ 
ka̍ndu̍ ni᷅ŋ bɛ̍ɛ̍ ndu̍ nyɛ̄ pālāa̍ tūsīo̍o̍ chōo̍. Tē I̍ to̍sa̍ wɔ̄ ke̍ŋ a̍ chi̍e̍e̍ nūu̍ pɛ̍, ɔ̍ɔ̄ nya̍? 
Bāā mī ma̍l nya̍ I̍ tu̍sī nya̍ nyɛ̄ pālāa̍ chōo̍ le̍? Dɛ̍nɛ̍ pa̍lāa̍ ya̍ I̍ tu̍sī nya̍ chōo̍ ni̍. I̍ 

cho̍ chɔ̄ūwo̍ mālɔ̄ɔ̄ o̍ lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ ni᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nɔ̍ kpāāyāa̍ kpo̍u̍ wo̍ ya̍ so̍ō ni̍.” ’ 

30“Chɛ̄lūīma̍yā, nyɛ̄ o̍ nyɛ̄ ya̍ Mɛ̍lɛ̄ka̍ chō nu̍m dɔ̄wɔ̄ɔ̍ o̍ sōndō le̍ wāŋnda̍ ha̍ā, 
di̍mu̍l nda̍ ndu̍ kpo̍u̍. Di̍mu̍l nda̍ māā, te̍le̍ŋ cho̍ fūūlūū mɛ̄ɛ̍ kpɔ̍kūŋndo̍ ō wā nu̍a̍ā 
pɛ̄ɛ̄līa̍a̍ le̍ kɔ̄la̍ŋ vīsīo̍o̍ dēlɔ̄ɔ̍ chōo̍ yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ pɛ̍ɛ̍līa̍a̍ o̍ 
fo̍ndā ndɔ̄ɔ̍ chōo̍ cho̍o̍ le̍ ya̍a̍mɔ̍ɔ̍wa̍a̍ ndūa̍a̍ chīŋa̍la᷅ŋndo̍ ni̍. Mɛ̄ɛ̍ ta᷅ŋnda̍ŋ mā dēŋī 
nu̍a̍ā yɛ̍, le̍nde̍ o̍ wa᷅ ni̍ŋ de̍ŋīo̍o̍ nāa̍ o̍ cho̍ īchāli̍ o̍ fo̍ndā ndɔ̄ɔ̍ chōo̍ cho̍o̍ wa̍ ni̍. 

Ō wā ni̍ŋ wa̍nāā ndūa̍a̍ pɛ̄ɛ̄līa̍a̍ chōo̍ kpe̍e̍kpe̍i̍ a̍ kpāāyā bɛ̍ndōo̍ le̍ nda̍ 
tɛ̄ɛ̄mbūūwo̍. 

Ō wā ni̍ŋ de̍ŋīo̍o̍ mbō nīɔ̄ū nīɔ̄ū wa᷅ŋnda̍ o̍ chi̍e̍ēŋndo̍ ni᷄ŋ le̍ nda̍ tɛ̄ɛ̄mbūūwo̍ mɛ̄ɛ̍ 
wāŋnda̍ nīɔ̄ū nīɔ̄ū nu̍a̍ā Kīle̍pīi̍ma̍ di̍u̍wa̍ŋ le̍ mūɛ̄īya̍ŋ to̍o̍sīa̍a̍ yɛ̍. 

31Tē ō hu᷄ŋ wa᷅ dēŋīo̍o̍ pɛ̍, dīōm ndɔ̄ɔ̍ ō fūūlūū ni̍ŋ ba᷅ o̍ bā fe̍e̍ o̍ chi̍e̍ēŋndo̍ ni᷄ŋ. 
Nyɛ̄ o̍ nyɛ̄ lɛ̄ŋnde̍ o̍ chi̍e̍ēŋndo̍ ni̍ŋ i̍ to̍sa̍ a̍ Mɛ̄lɛ̄ka̍ Ya̍a̍wɛ̄ɛ̄, 

ō chō nda̍ mu̍ŋ hūnɔ̄ɔ̄ chɔ̄m chōo̍. Wāŋnda̍ kpo̍u̍ o̍ chi̍e̍ēŋndo̍ chōo̍ ō chō nda̍ 
hūnɔ̄ɔ̄ yāmɛ̍i̍ kīlūl le̍ nyɛ̄ nda̍ tōsa̍ wo̍. Ndu̍yɛ̍ wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍ mbō 
tōsa̍ mā dīu̍ nda̍ a̍ mɔ̄ɔ̄ŋ fāŋndo̍ŋ. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ ndu̍ wa̍ ko̍ŋ ni̍.” 

32Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Mī di̍mu̍l nya̍! Kpūndɛ̍ bɛ̄ndōo̍ 
ō hīŋ tīū o̍ lɛ̄ŋnde̍ ni᷄ŋ kpo̍u̍, ō chɛ̍ŋ pɛ̍ o̍ lɛ̄ŋnde̍ŋ lē pīlɛ̍ le̍ŋ ō hīōū o̍ lē pīlɛ̍ le̍ŋ. 
Hūēīyīī tɔ̍ɔ̍mɛ̍i̍ bɛ̄ndūi̍i̍ tɛ̍ɛ̍mbūū ni̍ŋ nyɛ᷅ o̍ nyɛ̄ fe̍e̍ ve̍ ī chō chɔ̄nɔ᷄ŋndo̍ o̍ 
fo̍ndāŋndā lēvīltā bɛ̄ŋnda̍ŋ o̍ chi̍e̍ēŋndo̍ ni᷄ŋ.” 

33Ndu̍yɛ̍ tē te̍le̍ŋ Mɛ̄lɛ̄ka̍ ō chō ho̍ō dīmīo̍o̍ wo̍ ō fūūlu̍u̍ pɛ̍, wānāā Mɛ̄lɛ̄ka̍ Ya̍a̍wɛ̄ɛ̄ 
o̍ di̍ū ni̍ŋ nda̍, ā wā ni̍ŋ a̍ ti̍u̍wāā bā o̍ bā fe̍e̍ o̍ chi̍e̍ēŋndo̍ ni̍ŋ. Ndu̍yɛ̍ wānā o̍ wānā 
o̍ che᷅ŋ ni̍ŋ wa᷅ŋnda̍ ha̍ā le̍. Wānā o̍ wānā o̍ chu̍ē ni̍ŋ nda̍ mbō chɔ̍ nda̍ le̍. Ā wā ni̍ŋ 
i̍hi̍ni̍ a̍ vi̍lɛ̍i̍ya̍ le̍nde̍ lɛ̍ɛ̍si̍ɛ̍ŋ ā tīūwāā ba᷅ o̍ bā fe̍e̍, mɛ̄ɛ̍ pōōla̍ŋ lā wā nu̍a̍ā lā tīūwāā 
o̍ fo̍ndāa̍ yɛ̍. 

34Lā cha᷄ŋ mī lā kōŋu̍l chōo̍ cho̍o̍ kpe̍le̍ŋ, nya̍ cho̍ ha̍ā wāŋnda̍ chīla̍ŋ māā wānāā 
māndāā lāsāā wa̍. Lā de᷄l lɛ᷅ŋ a̍ cha᷄ŋndo̍ mī lā yūūli̍a̍ŋ o̍ chu̍ndo̍o̍ ni̍ŋ, nya̍ wānāā 
bɛ̄ndūa̍a̍ cho̍ ha̍ā sāa̍ ha̍ā bōlle̍ŋ nda̍, fo̍ndōle̍, te̍le̍ŋ nda̍ nɔ̄ le̍ nya̍ dīūwo̍ wo̍ ō 
fūūlu̍u̍. Ā chō nya̍ hūnɔ̄ɔ̄ sīɔ̍ŋ mɛ̄ɛ̍ nda̍ dīī nu̍a̍ā sāa̍ mā sɛ̄ŋ ndu̍ yɛ̍. 

35Ndu̍yɛ̍ lā nɔ᷅ ni̍ŋ ba᷅ o̍ bā nya̍ vīāŋnūŋ te̍. Nɛ̄ī o̍ nɛ̄ī cho̍ mī lā lōōku̍ hīɔ̄lɔ᷄ŋ te̍. 

36Tu̍e̍i̍ yɔ̍ wa̍nāa̍ cho̍ wāŋnda̍ chīla̍ŋ māā wānāā māndāā lāsāā wa̍ cha᷄ŋnda̍ŋ ya̍ o̍ 
lānī se᷅. Wāŋ bɛ̄ndūa̍a̍ cho̍ sāa̍ ha̍ā bōlle̍ŋ nda̍ ā chō kōŋu̍llo̍ chōo̍ cho̍ kpe̍le̍ŋ, 
fo̍ndōle̍ Mɛ̄lɛ̄ka̍ Ya̍a̍wɛ̄ɛ̄ o̍ hi᷅ŋ fo̍ndā nda̍ māndā sa̍a̍ wo̍ tɛ̄ɛ̄mbūū. 

37Fo̍ndā nda̍ kɔ̄l nyūlū bɛ̄ndōo̍, ndu̍ yɔ̍nūŋ māā lɛ̄ŋndē ndāle̍ŋ ni̍, ō chō hūnɔ̄ɔ̄ 
sīmnɔ᷄ŋ po̍llo̍, a̍ tu̍mbe̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ nda̍ o̍ ka̍lā ka̍lā wo̍. 

38Mɛ̄ɛ̍ kpɔ̍kūŋndo̍ ō māl nu̍a̍ā būūlu̍ ndɔ̄ɔ̍ mbō kūɛ̄nu᷄ŋ yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄ 
o̍ ma̍l wānāā ndūa̍a̍ ni̍. Lɛ̄ŋndē ndāle̍ŋ lē chō hūnɔ̄ɔ̄ tāmbu̍ mī lē sīmnu᷄ŋ po̍llo̍, 

fo̍ndōle̍, ya̍a̍mɔ̍ɔ̍wa̍ chō le̍ŋ hūnɔ̄ɔ̄ dēlɔ̄ɔ̄ chōo̍ a̍ mɔ̄ɔ̄ŋ fāŋndo̍ŋ. Ndu̍yɛ̍ Mɛ̄lɛ̄ka̍ 
Ya̍a̍wɛ̄ɛ̄ o̍ dɔ̍u̍nu̍ŋ tu̍mbe̍ a̍ nda̍ o̍ ka̍lā ka̍la̍. 

Chɛ̄lūīma̍yā 26 

A̍ kɛɛ̄s̄ia̍̍a̍ le̍ Chɛl̄ūīma̍yā dīyɔɔ̄ ̍
1Mɛ̄ɛ̍ Chɛ̄hōwa̍kīm, po̍ Chōōsa̍yā wo̍ ō sīmnu᷄ŋ ma̍sāa̍ le̍ Chu̍dā, ō bēndu̍ bɛ̍ɛ̍ ti᷅ŋ 
te̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Chɛ̄lūīma̍yā yōōŋgōo̍ ho̍ō. 

2Mbo̍ dīmūl la̍ āā, “Kɔ̍ si᷅m o̍ la̍u̍ ba̍lu̍ chīɛ̍i̍ cho̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ wo̍, nāa̍ 
wāŋnda̍ o̍ chi̍o̍o̍ŋ Chu̍dā kpo̍u̍ a̍ chu̍ūŋgi̍āŋ le̍ ya̍ sōōlūūwo̍ wa̍ mā di̍mu̍l nda̍ kpo̍u̍ 
yo̍o̍ŋgū ya̍ I̍ cho̍ nu̍m kē le̍ nda̍ wo̍. Nyɛ̄ o̍ nyɛ̄ ya̍ I̍ cho̍ nu̍m dɔ̄wɔ̄ɔ̄ o̍ sōndō le̍ nda̍, 
di̍mu̍l nda̍ ndu̍ kpo̍u̍, mɛ̍ī nyɛ̄ o̍ nyɛ̄ le̍ nda̍ dīmūllo̍ le̍. 

3Kɛ̄lɛ̄ŋgāā dɔ̍ɔ̍ mā ya᷄ŋ nīla̍ŋ o̍ nyɛ̄ ŋ̄ chō nda̍ dīmūllo̍, ndu̍yɛ̍ mā pɛ̄ŋgi̍ sɔ̄ɔ̍ŋ 
wɔ̄ɔ̍ŋndo̍ŋ tōsāa̍. Ndu̍yɛ̍ mi̍ chē bɛ̍ɛ̍ mi̍ kɔ̍ŋgɔ̄la̍ŋ nda̍ le̍ nda̍ nyɛ̄ pālāa̍ tūsīo̍o̍ chōo̍, 
le̍ yɔ̄ŋndā ndāla̍ wɔ̍ɔ̍ŋnda̍ŋ, kɛ̍ tē ke̍ŋ i̍ yɔ̍nu̍ŋ pɛ̍, mālɔ̄ɔ̍ ya̍ I̍ ma᷅l nda̍ le̍ nyɛ̄ nda̍ 
tōsa̍ wo̍ ni̍, I̍ tu̍sī nda̍ nyɛ̄ pālāā chōo̍ le̍.” 

4Di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ Chu̍dā, lā tūe̍i̍ ya̍ Mɛ̍lɛ̄ka̍ 
dīōm ndu̍yɛ̍ mī lā chu̍a̍ sāwāla̍ nīla̍ŋ, lā ya̍ Mɛ̍lɛ̄ka̍ ke̍ nya̍ la̍ŋ. 

5Le̍ te̍le̍ŋ o̍ te̍le̍ŋ I̍ cho̍ bu̍ɛ̍i̍yāā nīa̍a̍, nda̍ yɔ̍nūŋ māā wānāa̍ su̍a̍ā le̍ ya̍ wa̍ ni̍ 
vīōmɔ̄ɔ̍ nāa̍ nya̍ chūā a̍ yōōŋgūla̍ŋ, kɛ̍ lā chɛ᷄l mī lā ya᷄ŋ nda̍ lānī le̍. Ndu̍yɛ̍ tē lā kɛ̄ɛ̍ 
le̍ nda̍ nīla̍ŋ yāŋɔ̄ɔ̍ pɛ̍, mī lā chūe̍ nyɛ᷅ ya̍ I̍ dɔ̍ū nda̍ o̍ lāsōndō le̍ nya̍ wo̍ le̍, 

6mɛ̄ɛ̍ ya̍ I̍ tɛ̍ɛ̍mbu̍u̍ Si̍lɔ̄ɔ̄, chi̍e̍e̍ fo̍ndā nī so̍o̍lāa̍ ō wa̍ wo̍ yɛ̍, le̍nde̍ ya̍ I̍ tɛ̍ɛ̍mbūū 
ni̍ŋ chi̍ɛ̍ī nūu̍ ho̍ō ni̍. Ndu̍yɛ̍ dɛ̍nɛ̍ pa̍lāā ya̍ I̍ tu̍sī ni̍ŋ chi̍o̍o̍ ho̍ō chōo̍ wo̍, lɛ̄ŋnde̍ 
kpo̍u̍ ā sīīŋgūū ni̍ŋ di̍o̍la̍ chi̍o̍o̍ ho̍ō māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ 
chōo̍.” 

7O̍ ko̍ŋ, wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ ni̍, a̍ wānāa̍ su̍a̍ā le̍ Mɛ̄lɛ̄ka̍ wa̍, a̍ 
wāŋnda̍ ā pīli̍a̍a̍, ā wa̍ ā chūūŋgi̍āŋ kpo̍u̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ dīō mi̍ di̍mūl 
nda̍ yo̍o̍ŋgōo̍ ho̍ō. 

8Dīmīo̍o̍ nu̍a̍ā mi̍ chi̍i̍ yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ ho̍ō le̍ nda̍ wo̍ dīmī, wānāa̍ 
so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ ni̍, a̍ wānāa̍ su̍a̍ā le̍ Mɛ̄lɛ̄ka̍ wa̍, a̍ wāŋnda̍ ā pīli̍a̍a̍ kpo̍u̍ 
ma̍ dēl la̍ chōo̍. Ma̍ dēŋī chōo̍ cho̍o̍ āā, “Ā nɔ̄ mā sɔ̍la̍ pīɔ̍mndo̍ le̍ nyɛ̄ ŋ̄ dīmi̍ ho̍ō 
wo̍. 

9Vɛ᷅ mā so̍li̍ŋ di̍ōm wāā le̍nde̍ o̍ sōndō mā dīmī Mɛ̄lɛ̄ka̍ dīmi̍ māā chīɛ̍i̍ cho̍ ho̍ō le̍ 
Mɛ̄lɛ̄ka̍ wo̍ ō chō hūnɔ̄ɔ̄ tāmbu̍ mɛ̄ɛ̍ Si̍lɔ̄ɔ̄ o̍ ta̍mbu̍ yɛ̍, ndu̍yɛ̍ māā mī chi̍o̍o̍ ho̍ō ō 
pīɔ̍l mbō sīmnu᷄ŋ pɔ᷅m?” O̍ ko̍ŋ, ma̍ dēl la̍ chōo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ dīō lo̍ŋ, 
mɛ̄ɛ̍ nda̍ chō fa̍ū. 

10Mɛ̄ɛ̍ wāŋ bɛ̄ndūa̍a̍ Chu̍dā a̍ tu̍e̍ī nyɛ̍ yɔ̍nu̍ŋ ndo̍, ma̍ māl nāa̍ nda̍ wa̍ o̍ chīɛ̄ī 
lēmāsāa̍ wa̍ ma̍ hūŋ chɔ̍ chɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lo̍ŋ. Ma̍ kɔ̍ cha᷅l o̍ fo̍ndāŋ 
nda̍ dīmī sɔ̍ɔ̍ŋ ndo̍ o̍ dīo̍ nɔ̍ dīōla̍ŋ āā, Dīō Sɛ̄nɛ̄īyo̍ wo̍ īkɛ̄i̍, dīō sāāsa̍ Mɛ̄lɛ̄ka̍a̍. 

11O̍ ko̍ŋ, mi̍ wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍, a̍ wānāa̍ su̍a̍ā le̍ Mɛ̄lɛ̄ka̍ wa̍ ā dīmūl 
wāŋ bɛ̄ndūa̍a̍ Chu̍dā a̍ wānāa̍ wa̍ lo̍ŋ nda̍ kpo̍u̍ āā, “Pōo̍ ho̍ō ō nɔ̄ mbō sɔ̄la̍ yāālāa̍ 
le̍ mbō sɔ̄la̍ pīɔ̍mndo̍, fo̍ndōle̍ ō dīmi̍ sa̍a̍le̍la̍ŋ a̍ chi̍o̍o̍ ho̍ō o̍kɔ̄ɔ̄. Nya̍ kpo̍u̍ lā tūēī 
nyɛ̄ o̍ di̍mi̍ wo̍.” 

12Mi̍ lo᷅ o̍ ko̍ŋ mi̍ di̍mūl nda̍ a̍a̍, “Nyɛ̄ o̍ nyɛ̄ nya̍ tūēī mi̍ di̍mī ndu̍ a̍ chīɛ̍i̍ Mɛ̄lɛ̄ka̍a̍ 
ho̍ō ndu̍yɛ̍ a̍ chi̍o̍o̍ ho̍ō o̍kɔ̄ɔ̄, Mɛ̄lɛ̄ka̍ Ya̍a̍wɛ̄ɛ̍ dɔ̍ū ya̍ ndu̍ o̍ sōndō ni̍ le̍ mī di̍mi̍ 
ndu̍. 

13Le̍la̍ŋ lā māŋga̍la̍ ka̍ālā nyāla̍ŋ ndu̍yɛ̍ mī lā pɛ̄ŋgi̍ sɔ̄ɔ̍ŋ wɔ̍ɔ̍ŋndo̍ŋ tōsāa̍, o̍ ko̍ŋ 
kɔ̄ɔ̄lī, mī lā tūēī Mɛ̄lɛ̄ka̍ Ya̍a̍wɛ̄ɛ̄ o̍ cho̍ Mɛ̄lɛ̄ka̍ nyāa̍ wo̍ dīōm. Tē lā tōsa̍ le̍nde̍ pɛ̍, 
mi̍ chē bɛ̍ɛ̍ mbo̍ kɔ̄ŋ̄gɔ̄la᷄ŋ nya̍ le̍ nya̍ nyɛ̄ pālāa̍ tūsīo̍o̍ chōo̍ ni̍, māŋgālāa̍ o̍ 
ma̍ŋgālā kɔ᷅l ndɔ̄ɔ̍ ni̍, mbō ma̍l nya̍ le̍ nyɛ̄ nya̍ tōsa̍ wo̍ ō tu̍sī nya̍ nyɛ̄ pālāā chōo̍ 
le̍. 

14Ya̍ ya̍ I̍ cho̍ ni᷅ŋ nya̍ o̍ bā. Lā tōsa̍ nyɛ᷅ o̍ nyɛ̄ nya̍ yēēma̍ le̍ tōsāa̍ a̍ ya̍. 

15Kɛ̍ ndu̍yɛ̍ lā sīna̍ pɛ̍ŋgu̍ māā tē lā dīī ya̍ pɛ̍, nya̍ ni̍, a̍ wānā o̍ wāna̍ cho̍ o̍ chi̍o̍o̍ 
ho̍ō ni᷄ŋ kōo̍ma̍ nīa̍a̍ŋ mā chō nya̍ wā o̍ lēbōl, fo̍ndōle̍ I̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍. Nyɛ̄ 
o̍ nyɛ̄ ya̍ I̍ di̍mu̍l nya̍ na̍nu᷄ŋ, Mɛ̄lɛ̄ka̍ Ya̍a̍wɛ̄ɛ̍ dɔ̍ū ya̍ ndu̍ o̍ sōndō ni̍ le̍ mī di̍mu̍l 
nya̍ ndu̍.” 

16O̍ ko̍ŋ, mi̍ wāŋ bɛ̄ndūāā chi̍e̍e̍ ya̍, a̍ wānāa̍ wa̍ lo̍ŋ nda̍ ā dīmūl wānāa̍ so̍lī sa̍lāla̍ŋ 
o̍ Mɛ̄lɛ̄ka̍ lo̍ wa̍, a̍ wānāa̍ su̍a̍ā le̍ Mɛ̄lɛ̄ka̍ wa̍ āā, “Ŋ̄ chi̍ i̍sɔ̍ɔ̍ o̍ īsɔ̄ɔ̍ pōo̍ ho̍ō ō 
tɛ̄ɛ̄mbu̍u̍ mbō sɔ̄la̍ ya̍a̍lā le̍ pīɔ̍m sɔ̍lā le̍ ndi̍ le̍. Pōo̍ ho̍ō, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nāa̍ yōōŋgū ō ke̍ ndu̍ wo̍ ndu̍ o̍ di̍mi̍ ni̍.” 

17O̍ ko̍ŋ kɔ̍ɔ̍lī, mi̍ wāŋ bɛ̄ndūāā kɔ̄l kālu̍a̍a̍ ā ti᷄ŋ cha̍ŋ ma̍ sīm. Ma̍ dīmūl wānāa̍ 
chu̍u̍ŋgi̍āŋ lo̍ŋ nda̍ kpo̍u̍ māā, 

18Sūɛ̍i̍ wa̍ā nu̍a̍ā mi̍ ī yɔ̄nu̍ŋ si̍ndɛ̄. Bōōndi̍i̍ Hɛ̄sɛ̄ki̍yā o̍ wa̍ lɛ̄ŋnde̍ŋ nde᷅ŋ chōo̍ 
ma̍sā ve̍, mi̍ wāna̍ su̍a̍ā le̍ Mɛ̄lɛ̄ka̍ wo̍ Ma̍kāl, wānā wa̍ā Mōlu̍ɛ̍si̍ɛ̍tī chi̍e̍e̍ o̍ di̍mī 
sɔ̄ɔ̍ŋ wa̍ā lāchīŋ wāā nu̍a̍ā. Mbo̍ dīmūl wāŋnda̍ Chu̍dā kpo̍u̍ māā Mɛ̄lɛ̄ka̍ Ya̍a̍wɛ̄ɛ̍ 
nɔ̍ kpāāyāa̍ kpo̍u̍ wo̍ ō dīmi̍ māā, Sa̍a̍yɔ̄ŋ o̍ cho̍ hūnɔ̄ɔ̄ tāmbu̍ mī wāŋnda̍ tōsa̍ 
chīɛ̍i̍ lo̍ŋ, Chūlu̍sɛ̄lɛ̄m o̍ chō pīɔ̄l mbō sīmnu᷄ŋ be̍mbe̍la̍ŋ kpo̍so̍ŋ. Pēmbīī chīɛ̍i̍ 
Mɛ̄lɛ̄ka̍a̍ ō chō he̍ī chōo̍ ve̍, ī chō hūnɔ̄ɔ̄ sīmnɔ᷄ŋ bu̍ndɛ̍ bɛ̍ndū. 

19Hɛ̄sɛ̄ki̍yā ni̍, a̍ wānā o̍ wāna̍ tu̍e̍ī dīōmnda̍ nda̍ŋ, vɛ̄ɛ̄ nda̍ a̍a̍ di̍ī Ma̍kāā le̍ nyɛ̄ o̍ 
di̍mi̍ ho̍ō wo̍? Ā dīi̍ ndu̍ le̍. Mɛ̄ɛ̍ Hɛ̄sɛ̄ki̍yā o̍ tu̍e̍ī dīōmnda̍ŋ ndāŋ, mi̍ sīōōŋnde̍ bīī 
ndu̍ a̍ Mɛ̄lɛ̄ka̍ Ya̍a̍wɛ̄ɛ̄, mbo̍ nyɔ̄ɔ̄lū Mɛ̄lɛ̄ka̍ Ya̍a̍wɛ̄ɛ̄ le̍ mbō tūīīnu̍ŋ nda̍ īnyīɛ̍ɛ̍. 
Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ tūīīnu̍ŋ nda̍ īnyīɛ̍ɛ̍ mbo̍ māl nda̍ le̍ nyɛ̄ nda̍ tōsa̍ wo̍, 
ō tūsi̍ lɛ̍ nda̍ dɛ̍nɛ̍ pa̍lāā o̍ kɔ̍ŋgɔ̍la̍ŋ le̍ nda̍ tūsīo̍o̍ chōo̍ wo̍ le̍. Le̍la̍ŋ tē ŋ̄ dīī pōo̍ 
ho̍ō pɛ̍, mɛ̄ɛ̍ lā sīnā pɛ̍ŋgu̍ māā na̍a̍ pi̍la̍ ŋ̄ vēēlū kpu᷅ndɛ̍ bɛ̄ndōo̍ chōo̍. 

20(Ndu̍yɛ̍ a̍ te̍le̍ŋ ko̍ŋ, po̍ pi᷅lɛ̍ wa̍ vɛ̄lɛ̄ dīōla̍ŋ āā Yūla̍yā, fi̍nyā ndɔ̍ dīōla̍ŋ āā 
Sīɛ̄ma̍yā, wānā wa̍ā Kīlīāātī Chi̍a̍a̍lūīm chi̍e̍e̍, wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ wo̍ o̍ 

wa̍ ni̍. Pōo̍ ho̍ō bɛ̍ɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ndu̍ yōōŋgū wāā nu̍a̍ā. Ndu̍ bɛ̍ɛ̍ mbo̍ 
dīmī dīōmndā pīlɛ̍ lā Chɛ̄lūīma̍yā o̍ di̍mi̍ la̍ŋ a̍ chi̍o̍o̍ ndu̍yɛ̍ a̍ lɛ̄ŋnde̍ŋ o̍kɔ̄ɔ̄ la̍ŋ. 

21Mɛ̄ɛ̍ Māsa̍ Bɛ̄ndōo̍ Chɛ̄hōwa̍kīm nda̍ so̍vɛ̄i̍ya̍a̍ ndūa̍a̍ ā tūēī dīōmndā Yūla̍yā o̍ 
di̍mi̍ la̍ŋ, ma̍ kɛ̄ɛ̄sīāā le̍ ndu̍ dīyɔ̄ɔ̍. Kɛ̍ mɛ̄ɛ̍ Yūla̍yā o̍ tu̍e̍ī a̍ ndi̍ o̍kɔ̄ɔ̄, mbo̍ nyāānu᷄ŋ 
o̍ lɛ̄ŋndē I̍chi̍pīle̍ŋ ni᷄ŋ. 

22O̍ ko̍ŋ, mi̍ Māsāa̍ Chɛ̄hōwa̍kīm o̍ so̍lī Ɛ̄līna̍tāŋ, po̍ A̍kɔ̄ɔ̄ wo̍, a̍ so̍vɛ̄i̍ya̍ ā ti᷄ŋ mbo̍ 
vīām nda̍ I̍chi̍pī le̍ mā kɔ̍ bi̍ī Yūla̍yā mā hīŋ a̍ ndu̍. 

23Mi̍ so̍vɛ̄i̍ya̍ ha̍ā kūā ma̍ kɔ̍ bi̍ī Yūlu̍a̍yā ma̍ hūŋ a̍ ndu̍ nāa̍ Māsāa̍ Chɛ̄hōwa̍kīm 
chu̍a̍. Mi̍ Māsāa̍ Chɛ̄hōwa̍kīm o̍ bi̍ī Yūla̍ya̍ mbo̍ dīī ndu̍ a̍ mūɛ̄ī fāŋnde̍, o̍ ko̍ŋ kɔ̍ɔ̍lī, 
ma̍ kɔ̍ vi̍o̍ū ndu̍ o̍ fo̍ndāŋ fa̍ū fa̍ū nda̍ chɔ̄ wa̍nāā yɔ̄ŋāa̍ wo̍.) 

24Ndu̍yɛ̍ Āhi̍kām, po̍ Si̍a̍fāŋ ndo̍ bɛ̍ɛ̍ ō wa̍ ya̍ Chɛ̄lūīma̍yā kɔ̄ɔ̄lī o̍ sūɛ̍i̍ he̍ī ni̍ŋ. Le̍ 
he̍ī, wāŋ bɛ̄ndūa̍a̍ Chu̍dā a̍ chɛ̍l mā ma᷄l la̍ wāŋnda̍ ha̍ā o̍ bā mā dīī ya̍ le̍. 

Chɛ̄lūīma̍yā 27 

Chɛl̄ūīma̍yā o̍ ha̍ndu̍ŋ yɔm̍īī sīŋgāfīlɛī ̍o̍ īkɛs̄u̍ mɛɛ̄ ̍nda̍ hāndū nu̍a̍ā nāūvāā wāa̍ yɔm̄nde̍ o̍ 
lākɛs̄u̍ yɛ ̍

1Mɛ̄ɛ̍ Sɛ̄dīka̍yā, po̍ Chōōsa̍yā wo̍ ō sīmnu᷄ŋ ma̍sāa̍ le̍ Chu̍dā, ō bēndu̍ ti᷅ŋ te̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Chɛ̄lūīma̍yā yōōŋgōo̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ māā, to̍o̍si̍a̍a̍ yūe̍i̍ a̍ yāu̍ vīsīo̍o̍ mā lo̍ o̍ ko̍ŋ, mā yi̍i̍ 
yɔ̄mīī sīŋgāfīlɛ̄i̍ a̍ ndi̍, mɛ̄ɛ̍ nda̍ tōōsīāā nu̍a̍ā yɔ̄mnde̍ le̍ nāūwāā wāa̍ hāndɔ̄ɔ̍ o̍ 
lākɛ̄su̍ yɛ̍, mā ha̍ndu̍ŋ ndi̍ o̍ īkɛ̄su̍. 

3Mā lo̍ o̍ ko̍ŋ mā yɔ̍ŋ dīōmnde̍ŋ o̍ māsāā yɛ̍ yi̍a̍a̍ cho̍ o̍ chi̍o̍o̍ŋ mu᷅ŋ nda̍ lo̍, mu̍ŋ 
yɔ̍nūŋ ni̍ māā, Mo̍wa̍bī, a̍ A̍mɔ̄ŋ, a̍ Ta̍a̍yā, a̍ Sa̍i̍dɔ̄ŋ. Wānāā Māsāa̍ ha̍ā ā vēm 
Chūlu̍sɛ̄lɛ̄m nāa̍ Māsāa̍ Sɛ̄dīka̍yā chu̍a̍ māā hɔ̄ltē ndā wa̍, a̍ wāŋnda̍ ha̍ā sa̍na̍a̍ ŋ̄ 
yɔ᷄ŋ di̍ōmnde̍ŋ nde᷅ŋ nāa̍ nda̍ chūa̍ ni̍. 

4Di̍mu̍l wa̍nāā nda̍ vēm ka̍ŋ nda̍ yōōŋgōo̍ ho̍ō mā kūɛ̄ ma̍ kɔ̍ di̍mūl wānāā ndāā 
ba̍nāa̍. Di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ kpu̍lu̍ŋgūma̍ bɛ̄ndōo̍, ō wāŋnda̍ 
I̍sɔ̄lūɛ̄ī a̍ pi̍ɛ̍īyo̍ nyɛ̄ o̍ di̍mi̍ wo̍ cho̍ ho̍ō ni̍, ō dīmi̍ āā, 

5“Ya̍ Mɛ̍lɛ̄ka̍, a̍ kpāāya̍ nī bɛ̍ndōo̍, ndu̍yɛ̍ a̍ dīāllūŋ nīŋ ka̍la̍ŋ, ya̍ I̍ to̍o̍si̍a̍a̍ 
chi̍e̍ēŋndo̍ ho̍ō ni̍, a̍ wāŋndā chi̍e̍e̍ya̍a̍ cho̍ lēni᷄ŋ nda̍ ndu̍yɛ̍ a̍ vīsīa̍a̍ cho̍ lēni᷄ŋ nda̍. 
Ndu̍yɛ̍ wāna̍ ya̍ I̍ ye̍e̍mā le̍ nyɔ̄ɔ̍ŋ mu᷅ŋ kīo̍o̍ wo̍, ndu̍ ya̍ I̍ ke᷅ ni̍. 

6Le̍la̍ŋ lɛ̄ŋīī nyɛ̄i̍ kpo̍u̍, I̍ cho̍ ndi̍ chūā mi̍ ke̍ bu̍ɛ̍ī nūu̍ Nābi̍u̍kānɛ̍ɛ̍sā, o̍ cho̍ māsāa̍ 
le̍ Ba̍bi̍lɔ̄ŋ ndo̍ mī ī wa̍ ndu̍ o̍ bā bɛ̄ŋgu̍. Vīsīa̍a̍ cho̍ bɛ̍ɛ̍ yo̍ndōla̍ŋ ni᷄ŋ o̍ lɛ̄ŋnde̍ he̍ī 
ni᷄ŋ nda̍, I̍ cho̍ tōsā mā wa̍ o̍ bā ndɔ̄ɔ̍ bɛ̄ŋgu̍. 

7Chɔ̍ŋ a̍ ndu̍, mbō kūɛ̄ a̍ chūāā ndūa̍a̍ ndu̍yɛ̍ a̍ chūāā ndūāā ma̍māa̍, lɛ̄ŋnde̍ kpo̍u̍, 
ī wā ni̍ŋ nda̍ sāāŋgīāllo̍, ha̍a̍a̍ mbō lo̍ o̍ ko̍ŋ mī te̍le̍ŋ lɛ̄ŋndē ndɔ̄le̍ŋ bɛ̍ɛ̍ le̍ de᷅l ni̍ŋ 

ya̍a̍mɔ̍ɔ̍wa̍ o̍ bā wo̍ ō fūūlu̍u̍. A̍ te̍le̍ŋ ko̍ŋ, lɛ̄ŋndē ndɔ̄le̍ŋ bɛ̍ɛ̍ le̍ wa᷅ ni̍ŋ o̍ chɛ̄le̍ŋ 
ni᷄ŋ lɛ̍ŋīī bɔ̄ɔ̍ bɔ̍ɔ̍ a̍ māsāa̍ kpāāyāā bɛ̍ndūa̍a̍ o̍ bā. 

8“Lēlɛ̄ŋ o̍ lēlɛ̄ŋ, kɛ̄lɛ̄ŋgāā lēmāsā o̍ lēmāsa̍ kɛ̍ɛ̍ le̍ Nābi̍u̍kānɛ̍ɛ̍sā sāāngīāllo̍ pɛ̍, mī 
lē kɛ̄ɛ̍ le̍ wāa̍ o̍ kpāāya̍ ndɔ̄ɔ̍ bɛ̄ŋgu̍ pɛ̍, lɛ̄ŋndē lēŋ dɛ̍nɛ̍ pa̍lāa̍ ya̍ I̍ tu̍sī le̍ŋ chōo̍ ni̍. 
Tōsāa̍ ya̍ I̍ to̍sā ni̍ mī ya̍a̍mɔ̍ɔ̍wa̍ de᷄l lɛ̄ŋndē lēŋ chōo̍ a̍ chɔ̄ūwo̍, ndu̍yɛ̍ mī to̍sa̍ mī 
yīmā bɛ̄ndūa̍ŋ mā de᷄l o̍ lɛ̄ŋndē lēŋ ni᷄ŋ, o̍ ko̍ŋ kɔ̍ɔ̍lī, mī to̍sa̍ mī nāa̍ de᷄l o̍ lɛ̄ŋndē 
lēŋ ni᷄ŋ mbō tīu̍ kpo̍u̍. I̍ lo᷅ lɛ̄ŋndē lēŋ nyɛ̄ pālāa̍ tūsīo̍o̍ chōo̍ ha̍a̍a̍ mī to̍sa̍ mī 
Nābi̍u̍kānɛ̍ɛ̍sā o̍ tɛ̍ɛ̍mbu̍u̍ le̍ŋ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍. 

9Le̍la̍ŋ ā yɔ̍ŋ bɛ̍ɛ̍ mī wānāā nyāa̍ di̍mi̍ māā wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ chō 
ni̍ wa̍, a̍ wānāā nyāa̍ vi̍ām ya̍wāla̍ŋ nda̍, a̍ wānāā nyāa̍ tɛ̍ɛ̍sīāā lɔ̍mā sɔ̄la̍ŋ nda̍, a̍ 
wānāā nyāa̍ ŋ̄wāŋ vīlɛ̍i̍ya̍, ndu̍yɛ̍ a̍ māndi̍a̍ā nyāa̍, ā dīmu̍l nya̍ bɛ̍ɛ̍ māā, māsāa̍ 
Ba̍bi̍lɔ̄ŋ o̍ cho̍ nya̍ yōmɔ̄ɔ̄ le̍, lā ya᷅ŋ nda̍ lānī le̍. 

10Chōōla̍ŋ ko̍ni̍ nda̍ chō nya̍ ni̍. Tē lā ya᷄ŋ nda̍ nīla̍ŋ pɛ̍, ya̍a̍mɔ̍ɔ̍wa̍ chō nya̍ hūnɔ̄ɔ̄ 
sōlī o̍ lɛ̄ŋnde̍ŋ nde᷅ŋ ni᷄ŋ mā kūɛ̄ a̍ nya̍ o̍ lɛ̄ŋndē chēle̍ŋ ni̍ŋ pɔ̍ɔ̍li̍. I̍ cho̍ nya̍ sōlī o̍ 
lɛ̄ŋnde̍ŋ nde᷅ŋ ni᷄ŋ ndu̍yɛ̍ mī to̍sa̍ mā tɛ̄ɛ̄mbu̍u̍ nya̍. 

11Kɛ̍ lēlɛ̄ŋ o̍ lēlɛ᷄ŋ le̍ chɛ̍l pɛ̍ mī lē yɔ̄ŋgu̍ŋ o̍ kpāāya̍ Māsāa̍ Ba̍bi̍lɔ̄ŋ ndo̍ bɛ̄ŋgu̍, mī 
lɛ̄ŋndē lēŋ lē sāāŋgi̍a̍l ndu̍ pɛ̍, I̍ cho̍ tōsā, wānāa̍ cho̍ o̍ lɛ̄ŋndē lēŋ ni᷄ŋ nda̍ mā hīōū 
lāchī a̍ cha᷄lle̍ o̍ lɛ̄ŋndē ndāle̍ŋ ni᷄ŋ mā tōsā wa̍lta̍ ndāla̍ŋ ŋ̄chīɛ̄ɛ̄ la̍ŋ, wānā o̍ wānā 
so̍lī nda̍ o̍ lɛ̄ŋndē ndāle̍ŋ ni᷄ŋ te̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

12O̍ ko̍ŋ, mi̍ to̍sā mɛ̄ɛ̍ Mɛ̄lɛ̄ka̍ ō dīmu̍l la̍ yɛ̍. Ndu̍yɛ̍ o̍ ko̍ŋ kɔ̍ɔ̍lī, mi̍ dīmūl vɛ̄lɛ̄ 
Māsāa̍ Sɛ̄dīka̍yā, o̍ wa̍ Chu̍dā wo̍ yōōŋgū pīlɔ̍ɔ̍ ho̍ō kpe̍. Mi̍ di̍mūl ndu̍ a̍a̍, “Tē a̍ 
ye̍e̍ma̍ pɛ̍ mā hīōū lāchī a̍ wāa̍ yōōmū, mɛ̄ɛ̍ yɔ̍ŋgu̍ŋ Ma̍sāa̍ Ba̍bi̍lɔ̄ŋ o̍ bā bɛ̄ŋgu̍ mā 
sa̍a̍ŋgi̍a̍l ndu̍. 

13Tē a̍ kɛ̍ɛ̍ le̍ ndu̍ yɔ̄ŋgɔ᷄ŋndo̍ o̍ bā bɛ̄ŋgu̍ pɛ̍, nūm ni̍, wānāā nūmnda̍ lɛ̄ŋnde̍ŋ nde᷅ŋ 
ni̍, lā chō hūnɔ̄ɔ̄ pīɔ̍mndo̍ sɔ̄lā, ā ti᷄ŋ ā sɔ̄lā ni̍ŋ pi̍ɔ̍mndo̍ o̍ chɔ̄ūwo̍ ni᷄ŋ, mī yīa̍a̍ŋ 
mā dīu̍ ā ti᷄ŋ nya̍ tɛ̄ɛ̄ŋ, o̍ ko̍ŋ kɔ̍ɔ̍lī, mī nāa̍ ō dīu̍ ā ti᷄ŋ. Kāni̍ fo̍ndōle̍, nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

14Wānāā nyāā di̍mi̍ āā wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ chō ni̍ wa̍ ā dīmu̍l nya̍ 
bɛ̍ɛ̍ āā, ‘Māsāa̍ Ba̍bi̍lɔ̄ŋ o̍ cho̍ nya̍ yōmɔ̄ɔ̄ le̍,’ lā ya᷅ŋ nda̍ lānī le̍, fo̍ndōle̍ chōōla̍ŋ 
ko̍ni̍ nda̍ wā nya̍ dīmūllo̍ ni̍. 

15Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Nyɛ̄ o̍ nyɛ̄ wānāā dīmi̍ māā wānāa̍ su̍a̍ā le̍ ya̍ Mɛ̍lɛ̄ka̍ 
wa̍ ndā chō ni̍ wa̍ ā chō nya̍ dīmūllo̍ mā dīmī māā ya̍ Mɛ̍lɛ̄ka̍ so̍ō ni̍, chōōla̍ŋ ko̍ni̍ 
nda̍ chō nya̍ dīmūllo̍ ni̍. Ō cho̍ ya̍ Mɛ̍lɛ̄ka̍ le̍ su̍a̍ā nāa̍ nda̍ chūā le̍. Le̍la̍ŋ I̍ cho̍ nya̍ 
hūnɔ̄ɔ̄ sōlī o̍ lɛ̄ŋnde̍ŋ nde᷅ŋ ni᷄ŋ mī to̍sa̍ mā tɛ̄ɛ̄mbu̍u̍ nya̍ kpo̍u̍, nya̍ ni̍, a̍ wānāā 
nyāa̍ di̍mi̍ ka̍ŋ māā wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ chō ni̍ wa̍ mā dīmūl nya̍ 
chōōla̍ŋ nda̍.’ ” 

16O̍ ko̍ŋ kɔ̍ɔ̍lī, mi̍ di̍mūl wānāā sōlīāā lāsa̍lāa̍, a̍ wāŋnda̍ ā pīli̍a̍a̍ kpo̍u̍ a̍a̍, “Nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍, ō dīmi̍ māā, lā ya᷅ŋ wānāā nyāa̍ di̍mi̍ ka̍ŋ 
māā wānāa̍ su̍a̍ā le̍ ya̍ Mɛ̍lɛ̄ka̍ wa̍ nda̍ chō ni̍ wa̍ lānī le̍. Ā dīmu̍l nya̍ bɛ̍ɛ̍ māā 

nyɛ̄m lāāndūŋ wāŋnda̍ Ba̍bi̍lɔ̄ŋ a̍ chu̍a̍ o̍ chīɛ̍i̍ Mɛ̄lɛ̄ka̍a̍ ni̍ŋ ma̍ kūānu᷄ŋ a̍ mu̍ŋ 
ndo̍ŋ, māā ā chō mu̍ŋ mīŋgī Chūlu̍sɛ̄lɛ̄m su̍ŋ su̍ŋ lā ya᷅ŋ nda̍ lānī le̍, fo̍ndōle̍ 
chōōla̍ŋ ko̍ni̍ nda̍ wā nya̍ dīmūllo̍ ni̍. 

17Lā tu̍āl nyɛ̄ nda̍ chō nya̍ dīmūllo̍ wo̍ kɔ̄ɔ̄lī le̍. Lā yɔ̄ŋgu̍ŋ o̍ Māsāa̍ Ba̍bi̍lɔ̄ŋ ndo̍ mī 
lā sāāŋgi̍a̍l ndu̍. Ko̍ŋ to̍sā ni̍ mī yōōmūlā nyāla̍ŋ lā chīndā. Lā to̍sā mī chi̍o̍o̍ ho̍ō ō 
pīɔ̍l mbō lo̍ pɔ̄m te̍. 

18Tē wānāa̍ su̍a̍ā le̍ ya̍ Mɛ̍lɛ̄ka̍ Ya̍a̍wɛ̄ɛ̄ wa̍ nda̍ chō lēkɛ̍ndɛ̍ī ni̍, māā ya̍ Mɛ̍lɛ̄ka̍ 
Ya̍a̍wɛ̄ɛ̄ ke᷅ nda̍ yōōŋgūla̍ŋ le̍ wāŋnda̍ ni̍, mɛ̄ɛ̍ ā nyūna̍ wɔ̍ ya̍ Mɛ̍lɛ̄ka̍ Ya̍a̍wɛ̄ɛ̄ dīōm, 
ya̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, nyɛ̄m lāāndu᷄ŋ lo̍ wɔ̄ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ chi̍ɛ̍ī 
ni̍ŋ a̍ o̍ chīɛ̄ī lēmāsāa̍ ni᷄ŋ Chu̍dā wo̍ŋ, mī to̍sa̍ wāŋnda̍ Ba̍bi̍lɔ̄ŋ a̍ si̍o̍ū la̍kɔ̍ŋnɔ᷄ŋ a̍ 
mu̍ŋ te̍. 

19-21Kāni̍ bōōndi̍i̍ Nābi̍u̍kānɛ̍ɛ̍sā o̍ bi̍ī māsāa̍ Chu̍dā, ndu̍ yɔ̍nūŋ māā 
Chɛ̄hōwa̍chīŋ po̍ Chɛ̄hōwa̍kīm ndo̍ ni̍ ve̍, a̍ wāŋ bɛ̄ndūa̍a̍ Chu̍dā a̍ Chūlu̍sɛ̄lɛ̄m 
mbo̍ kūā a̍ nda̍ o̍ chɛ̄le̍ŋ ni̍ŋ Ba̍bi̍lɔ̄ŋ nde̍, ō chīi̍ la̍kɔ̍ a̍ nyɛ̄m ba̍āŋ kāla᷄ŋ wa̍ 
Chūlu̍sɛ̄lɛ̄m ndo̍ŋ kpo̍u̍ le̍. Mbo̍ mɛ̄ī sūŋgbu̍a̍ŋ, a̍ hɛ̄ŋgɛ̍i̍ bɛ̍ndū īchīli̍ŋ nda̍ tōōsīa̍a̍ 
a̍ būlɔ᷄ŋsīi̍ye̍ wo̍, o̍ nɔ̍ dīōla̍ŋ āā Pēe̍ Mɛ̄ŋmā Īhɛ᷄llo̍ wo̍, a̍ nyɛ̄lā vīlīāā lāwōlɔ̄ɔ̍, o̍ 
ko̍ŋ kɔ̍ɔ̍lī, a̍ nyɛ̄m kɛ̄ndɛ̄ kɛ̍ndɛ̄ŋ chēle̍ŋ o̍ fo̍ndāŋ nda̍ kɛ̄sī nyɔ̍ɔ̍ŋ o̍ chīɛ̄ī nūu̍ ni᷄ŋ 
ndo̍ŋ. “Kɛ̍ ya̍ Mɛ̄lɛ̄ka̍ Ya̍a̍wɛ̄ɛ̄, ya̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ 
ndāa̍, nyɛ̄ ya̍ I̍ di̍mi̍ a̍ nyɔ̄ɔ̍ŋ mu᷅ŋ o̍kɔ̄ɔ̄ wo̍ cho̍ ho̍ō ni̍, nyɛ̍m cho̍ mu᷅ŋ ŋ̄ kɛ̄sīāā o̍ 
chīɛ̍i̍ nūu̍ a̍ o̍ chīɛ̄ī lēmāsāa̍ Chu̍dā wo̍ŋ. 

22Nyɔ̄ɔ̍ŋ mu᷅ŋ kpo̍u̍, ā chō mu̍ŋ hūnɔ̄ɔ̄ sīōū chūā mā kūɛ̄nu᷄ŋ a̍ mu̍ŋ Ba̍bi̍lɔ̄ŋ. 
Ba̍bi̍lɔ̄ŋ lo̍ŋ nyɛ̄m mu᷅ŋ ŋ̄ chō lō ni̍, ha̍a̍a̍ mbō lo̍ o̍ ko̍ŋ mī te̍le̍ŋ ya̍ Mɛ̍lɛ̍ka̍ bɛ̄ɛ̄ndi̍a̍ŋ 
le̍ mu̍ŋ mīŋgīo̍o̍ na̍nu᷄ŋ ndo̍ ō fūūlu̍u̍. Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ tōsā nyɛ̄m 
mu᷅ŋ kpo̍u̍ mī ŋ̄ mīīŋgu̍ Chūlu̍sɛ̄lɛ̄m na̍nu᷄ŋ, mī ŋ̄ hu᷄ŋ mi̍i̍ŋgū o̍ fo̍ndāŋndā ŋ̍ nɔ̍ le̍ 
wāa̍ la̍ŋ. Ya̍ Mɛ̍lɛ̍ka̍ Ya̍a̍wɛ̄ɛ̄ ya̍ so̍ō ni̍.” 

Chɛ̄lūīma̍yā 28 

Nyɛ ̍yɔn̍u̍ŋ Chɛl̄ūīma̍yā tɛɛ̄ŋ̄ nda̍ wāna̍ su̍a̍ā le̍ Mɛl̄ɛk̄a̍ wo̍ Hānāniy̍ā wo̍ 
1O̍ pāŋgi̍i̍ ŋu̍ɛ̍ɛ̍nu̍e̍i̍ ni᷄ŋ o̍ wɔ̄sī pīlɛ̍ kōŋ ni᷄ŋ, ya̍ Chɛ̄lūīma̍yā ni̍, wānāā sōlīāā 
lāsa̍lāa̍ ni̍, a̍ wāŋnda̍ ā pīli̍a̍a̍ ŋ̄ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ pa̍a̍le̍ pi᷅lɛ̍. Ndu̍yɛ̍ 
Sɛ̄dīka̍yā, māsāa̍ le̍ Chu̍dā, wɔ̄sī ndɔ̄ hi̍ɔ̍ɔ̍lo̍o̍ o̍ māsāle̍ŋ chōo̍ o̍ wa̍ ko̍ŋ ni̍. Mi̍ wāna̍ 
su̍a̍ā le̍ Mɛ̄lɛ̄ka̍ wo̍ Hānāni̍yā, po̍ A̍sɔ̄ɔ̄ wo̍, fūlāa̍ Ki̍bīɔ̄ŋ chi̍e̍e̍ o̍ di̍mūl la̍ wāŋnda̍ 
kpo̍u̍ o̍ hɔ̄l lo̍ŋ āā, 

2“Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ wo̍ cho̍ 
ho̍ō ni̍, ō dīmi̍ āā, ‘Sāŋgā o̍ sāŋgā Māsāa̍ Ba̍bi̍lɔ̄ŋ o̍ ha̍ndu̍ wāŋnda̍ chōo̍ mbo̍ 
sīīŋgūū nda̍ chīāā ndɔ̄, I̍ chi̍i̍ ndu̍ fāŋā. 

3Nyɛ̄ o̍ nyɛ̄ Nābi̍u̍kānɛ̍ɛ̍sā māsāa̍ le̍ Ba̍bi̍lɔ̄ŋ o̍ chu̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni̍ŋ 
mbo̍ kūā a̍ ndu̍ Ba̍bi̍lɔ̄ŋ, I̍ cho̍ mu̍ŋ mīŋgī na̍nu᷄ŋ kpo̍u̍ o̍ wɔ̄sīlā tīɔ̍ɔ̍ŋ bɛ̄ŋgu̍. 

4Ndu̍yɛ̍ o̍ ko̍ŋ kɔ̍ɔ̍lī, Chɛ̄hōwa̍kīm, o̍ wa̍ māsāa̍ le̍ Chu̍dā wo̍, ndu̍ yɔ̍nūŋ māā po̍ 
Chɛ̄hōwa̍chīŋ ndo̍ ni̍, a̍ wānā o̍ wānā nda̍ bīī Chu̍dā ma̍ kūā a̍ nda̍ o̍ bīyɔ̄ɔ̍ ni̍ŋ 
Ba̍bi̍lɔ̄ŋ, I̍ cho̍ nda̍ mīŋgī na̍nu᷄ŋ kpo̍u̍, fo̍ndōle̍, sāŋgā o̍ sāŋgā māsāa̍ Ba̍bi̍lɔ̄ŋ o̍ 
ha̍ndu̍ wāŋnda̍ chōo̍, I̍ cho̍ hūnɔ̄ɔ̄ chīī a̍ ndu̍.’ ” 

5Wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍ ni̍, a̍ wāŋnda̍ ā pīli̍a̍a̍ kpo̍u̍, ā wa̍ īsīsi̍ o̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ ndo̍ŋ. Mi̍ ya̍ Chɛ̄lūīma̍yā lo᷅ o̍ ko̍ŋ mi̍ di̍mūl Hānāni̍yā nda̍ 
o̍ hɔ̄l lo̍ŋ kpo̍u̍ a̍a̍, 

6“Hānāni̍yā, mbɔ̄ māā ī yɔ̄nu̍ŋ mɛ̄ɛ̍ ŋ̄ dīmi̍ yɛ̍. Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mī 
nyɛ̄ ŋ̄ dīmi̍ wo̍ ō yɔ̄nu̍ŋ fɔ̍. Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mī dīōmndā ŋ̄ sōō la᷅ŋ 
nda̍ŋ lā chīŋa̍ lāsōndō, mī nyɛ̄m nda̍ chu̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ŋ ni̍ŋ ma̍ 
kūa̍ŋ a̍ mu̍ŋ ndo̍ŋ ŋ̄ mīīŋgu̍ na̍nu᷄ŋ fɔ̍. Ndu̍yɛ̍ wānāā nda̍ kūɛ̄ bɛ̍ɛ̍ o̍ bīyɔ̄ɔ̍ ni᷄ŋ nda̍, 
mbɔ̄ māā ā mīīŋgu̍ na̍nu᷄ŋ fɔ̍. 

7Kɛ̍ ya̍ŋ ni᷅la̍ŋ mā tūēī nyɛ̄ ya̍ I̍ cho̍ nu̍m dīmūl nya̍ wāŋnda̍ kpo̍u̍ wo̍. 

8Lɔ̍ɔ̍ pa̍ bɛ̍ɛ̍ mi̍ nūm a̍ ya̍ ŋ̍ vi̍a̍lu᷄ŋ, wānāā nda̍ a̍a̍ su̍a̍ā bɛ̍ɛ̍ si̍ndɛ̄ le̍ Mɛ̄lɛ̄ka̍, mī 
Mɛ̄lɛ̄ka̍ ndu̍ o̍o̍ ke᷅ nda̍ yōōŋgūla̍ŋ le̍ lɛ̄ŋīī fāŋgā fa̍ŋgā a̍ māsɛ̄i̍ kpāāyɛ̄ī bɛ̍ndūe̍i̍ 
sīlāa̍ ve̍ wa̍, yōōŋgūlā chɔ̄ūla̍ŋ, a̍ yōōŋgūlā yīmā bɛ̄ndūa̍ŋ, a̍ yōōŋgūlā nāālā 
wɔ̄ɔ̍ŋnda̍ŋ, la̍ŋ nda̍ a̍a̍ di̍mūl lɛ᷅ŋnde̍ he̍ī a̍ māsɛ̄i̍ he̍ī ni̍. 

9Le̍la̍ŋ tē wānā o̍ wāna̍ su̍a̍ā le̍ Mɛ̄lɛ̄ka̍ hīŋ pɛ̍, mbō dīmu̍l wāŋnda̍ yōōŋgōo̍ a̍ kɔ̄l 
nyūlōo̍ o̍kɔ̄ɔ̄, le̍ mī wāŋnda̍ ā sīna̍ māā wānā ko̍ŋ, wāna̍ su̍a̍ā le̍ Mɛ̄lɛ̄ka̍ Ya̍a̍wɛ̄ɛ̄ 
wo̍ lēkɛ̍ndɛ̍ī ō chō ni̍, mɛ̄ɛ̍ mī nyɛ̄ o̍ di̍mi̍ wo̍ ō yɔ̄nu̍ŋ.” 

10O̍ ko̍ŋ kɔ̍ɔ̍lī, yɔ̄mīī sīŋgāfīlɛ̄ī ya̍ I̍ kɛ̍si̍ŋ o̍ īkɛ̄su̍ mɛ̄ɛ̍ nda̍ hāndū nu̍a̍ā nāūwāā wāa̍ 
yɔ̄mnde̍ o̍ ŋ̄kɛ̄su̍ le̍ wāa̍ yɛ̍ ve̍, mi̍ wāna̍ su̍a̍ā le̍ Mɛ̄lɛ̄ka̍ wo̍ Hānāni̍yā o̍ fa̍ŋā ya̍ 
yɔ̄mīī kēŋ o̍ īkɛ̄su̍ mbo̍ yīmī yīmī. 

11Mbo̍ lō o̍ ko̍ŋ mbo̍ dīmūl la̍ wāŋnda̍ o̍ hɔ̄l lo̍ŋ kpo̍u̍ āā, “Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mi̍ wo̍ cho̍ ho̍ō ni̍, ō dīmi̍ māā mɛ̄ɛ̍ ya̍ I̍ yi̍mi̍ yɔ̄mnde̍ he̍ī nu̍a̍ā yɛ̍, māā le̍nde̍ 
ndu̍ Mɛ̍lɛ̄kā ō chīī ni̍ŋ sa̍ŋgā bɛ̄ndū Māsāa̍ Nābi̍u̍kānɛ̍ɛ̍sā o̍ ha̍ndu̍ lɛ̄ŋnde̍ kpo̍u̍ 
chōo̍ wo̍ ni̍. Ndu̍yɛ̍ ō dīmi̍ māā ō wɔ̄sīī ŋīi̍ŋ bɛ̄ŋgu̍, he̍ī ī chō yɔ̄nɔ᷄ŋ.” Mɛ̄ɛ̍ Hānāni̍yā 
o̍ chi̍i̍ dīōmndā lāŋ dīmi̍, mi̍ ya̍ Chɛ̄lūīma̍yā fu̍la᷄ŋ mi̍ ku̍a̍ŋnu᷄ŋ 

12Mɛ̄ɛ̍ te̍le̍ŋ ti̍ŋ ō hīōū, chɔ̍ŋ a̍ te̍le̍ŋ Hānāni̍yā o̍ fa̍ŋa̍ yɔ̄mīī sīŋgāfīlɛ̄ī kēŋ ya̍ o̍ īkɛ̄su̍ 
mbo̍ yīmī ndi̍ wo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍. Mbo̍ dīmūl la̍ āā, 

13“Kɔ̍ mā kɔ̍ di̍mūl Hānāni̍yā māā ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ āā, ‘Nyɛ̄ ŋ̄ yīmī yīmī wo̍ 
ndu̍ ndu̍ a̍ yɔ̄mnde̍ o̍ wa̍ ō tōōsīāā ni̍. Kɛ̍ ō ya̍ I̍ cho̍ ni᷅ŋ mīŋgī sɔ̍ŋgɔ̍ ko̍ŋ ndo̍, ndu̍ 
ndu̍ a̍ chīli̍ŋnde̍ o̍ cho̍ wā ō tōōsīāā ni̍. 

14Ya̍ Mɛ̍lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ nyɛ̄ ya̍ 
I̍ di̍mi̍ wo̍ cho̍ ho̍ō ni̍. I̍ cho̍ tōsā mī Nābi̍u̍kānɛ̍ɛ̍sā, Māsā Bɛ̍ndōo̍ Ba̍bi̍lɔ̄ŋ o̍ tu̍si̍ 
lɛ̄ŋnde̍ kpo̍u̍ nyɛ᷅ kīndīlāa̍ chōo̍. Nyɛ̄ kīndīlāā o̍ ha̍ndū ni̍ŋ nda̍ chōo̍ wo̍ ō wā ni̍ŋ 
ma̍wa̍ā mɛ̄ɛ̍ nda̍ kɛ̄sī nu̍a̍ā nāūwa̍ yɔ̄mnde̍ o̍ lākɛ̄su̍ le̍ wāa̍ yɛ̍, kɛ̍ mī ī wa̍ ī tōōsīāā 
a̍ chīli̍ŋnde̍. Lɛ̄ŋnde̍ he̍ī kpo̍u̍, ī chō hūnɔ̄ɔ̄ wā Nābi̍u̍kānɛ̍ɛ̍sā o̍ bā bɛ̄ŋgu̍ mī ī 

sāāŋgi̍a̍l ndu̍. Vīsīa̍a̍ cho̍ bɛ̍ɛ̍ yo̍ndōla̍ŋ ni᷄ŋ o̍ lɛ̄ŋnde̍ he̍ī ni᷄ŋ nda̍, I̍ cho̍ tōsā nda̍ 
kpo̍u̍ mā wa̍ ndu̍ o̍ bā bɛ̄ŋgu̍.’ ” 

15O̍ ko̍ŋ kɔ̍ɔ̍lī, mi̍ ma̍lnu᷄ŋ mi̍ kɔ̍ di̍mūl Hānāni̍yā, wāna̍ su̍a̍ā le̍ Mɛ̄lɛ̄ka̍ wo̍ āā, “Ya̍ŋ 
ni᷅la̍ŋ nūm Hānāni̍yā! Mɛ̄lɛ̄ka̍ Ya̍a̍wɛ̄ɛ̄ o̍ ke̍ nu̍m yōōŋgū o̍ yōōŋgū le̍, ma̍ lō o̍ ko̍ŋ 
ma̍ dīmūl wāŋnda̍ chōōla̍ŋ, ndu̍yɛ̍ ma̍ tōsā mi̍ wāŋnda̍ ha̍ā ā lāāla̍ŋ cho̍o̍lā ŋ̄ 
dīmu̍l nda̍ la̍ŋ. 

16Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ nūm o̍kɔ̄ɔ̄ wo̍ cho̍ ho̍ō ni̍, ō dīmi̍ āā, ‘Le̍ nyɛ̄ 
ŋ̄ tōsa̍ wo̍, I̍ cho̍ nu̍m fāŋā o̍ chi̍e̍ēŋndo̍ chōo̍ ba̍ū. A̍ cho̍ wɔ̍sīo̍o̍ ho̍ō chīī le̍, mā 
sɔ̍la̍ pīɔ̍mndo̍, fo̍ndōle̍, le̍ mɛ̄ɛ̍ ŋ̄ tōsa̍ mi̍ wāŋnda̍ ā sīmūl ya̍ Mɛ̍lɛ̄ka̍ Ya̍a̍wɛ̄ɛ̄ a̍ 
yōōŋgūlā nūmnda̍ lā chōōwā la̍ŋ yɛ̍.’ ” 

17Ndu̍yɛ̍ Hānāni̍yā o̍ chi̍i̍ wɔ̍sī kōŋ te̍ mbo̍ wū. Pāŋgi̍i̍ ŋɔ̍mmɛ̍ūve̍ o̍ wɔ̄sī kōŋ ni᷄ŋ 
kpe̍e̍kpe̍i̍ o̍ vi᷅ ni̍. 

Chɛ̄lūīma̍yā 29 

Chɛl̄ūīma̍yā po̍o̍nyia̍̍a̍ yāu̍wo̍ nāa̍ Chu̍ūwāa̍ cho̍ o̍ bīyɔɔ̄ ̍niŋ᷄ Ba̍bil̍ɔŋ̄ nda̍ chūā 
1O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā po̍o̍nyīāā yāu̍wo̍ le̍ mī yɔ̍ŋ ndu̍ Ba̍bi̍lɔ̄ŋ nāa̍ wāŋ 
bɛ̄ndūāā nda̍ kūɛ̄ o̍ bīyɔ̄ɔ̍ ni̍ŋ nda̍ chūā, a̍ wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍, a̍ 
wānāa̍ su̍a̍ā le̍ Mɛ̄lɛ̄ka̍ wa̍, ō ko̍ŋ kɔ̍ɔ̍lī, a̍ wānāā tūa̍a̍ kpo̍u̍ ā Nābi̍u̍kānɛ̍ɛ̍sā o̍ so̍li̍ 
Chūlu̍sɛ̄lɛ̄m mbo̍ kūā a̍ nda̍ o̍ bīyɔ̄ɔ̍ ni̍ŋ Ba̍bi̍lɔ̄ŋ nda̍. 

2Ndu̍yɛ̍ a̍ te̍le̍ŋ ko̍ŋ, Māsāa̍ Chɛ̄hōwa̍chīŋ ni̍, kāla̍ ndɔ̄ ni̍, a̍ wānāā nda̍ a̍a̍ to̍sā 
wa̍llo̍ o̍ chīɛ̄ī lēmāsāa̍ ni᷄ŋ nda̍, a̍ wāŋ bɛ̄ndūa̍a̍ Chu̍dā a̍ Chūlu̍sɛ̄lɛ̄m, a̍ wānā o̍ 
wāna̍ cha̍ā nyɛ᷅ o̍ nyɛ̄ sīɔ̄lɔ̄ɔ̄ a̍ lābā, a̍ lābā, o̍ ko̍ŋ kɔ̍ɔ̍lī, a̍ sūmnda̍, nda̍ kpo̍u̍ nda̍ a̍a̍ 
ku̍ɛ̄ ni᷅ŋ a̍ nda̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ. 

3Mɛ̄ɛ̍ ya̍ I̍ po̍o̍nyi̍a̍a̍ yāu̍wo̍ ho̍ō, mi̍ kē Ɛ̄la̍a̍sā, po̍ Si̍a̍fa᷅ŋndo̍, nda̍ Kɛ̄mālu̍i̍yā, po̍ 
Hīlīka̍yā wo̍ ā Māsāa̍ Sɛ̄dīka̍yā o̍ wa̍ Chu̍dā wo̍ ndu̍ o̍o̍ ve᷅m nāa̍ Māsāa̍ 
Nābi̍u̍kānɛ̍ɛ̍sā chu̍a̍ Ba̍bi̍lɔ̄ŋ nda̍, le̍ mā kūɛ̄ a̍ ndu̍ mā kɔ̍ ke᷅ wānāa̍ wa̍ ha̍ā o̍ bīyɔ̄ɔ̍ 
ni᷄ŋ nda̍. Mi̍ di̍mūl wānāa̍ wa̍ ha̍ā Ba̍bi̍lɔ̄ŋ o̍ bīyɔ̄ɔ̍ ni᷄ŋ nda̍ o̍ yāu̍wo̍ ni᷄ŋ āā, 

4“Nya̍ wānāā Mɛ̄lɛ̄ka̍ Ya̍a̍wɛ̄ɛ̄ o̍ chɛ̍l ha̍ā mi̍ Māsāa̍ Nābi̍u̍kānɛ̍ɛ̍sā, o̍ ku̍ā a̍ nya̍ o̍ 
bīyɔ̄ɔ̍ ni᷄ŋ Ba̍bi̍lɔ̄ŋ nda̍, nyɛ̄ ndu̍ Mɛ̍lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, 
I̍sɔ̄lūɛ̍i̍ya̍ Mɛ̄lɛ̄ka̍ ndāa̍ nyɛ̄ o̍ di̍mi̍ a̍ nya̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, 

5‘Lā tāŋgu̍l chi̍ɛ̍īla̍ŋ nāa̍ nya̍ chō ka̍ŋ nda̍ mī lā cha᷄l lo̍ŋ kpe̍e̍kpe̍i̍. Lā tōsa̍ kpe̍le̍la̍ŋ 
le̍ mī lā sɔ̄la̍ nyɛ̄ nya̍ dīā wo̍. 

6Lā kēna᷅ŋ la̍a̍ndūa̍a̍ mī lā vēlū chūāūwa̍ ta̍u̍ ta̍u̍. Ndu̍yɛ̍ mī lā pūūlu̍l pu̍a̍a̍ nyāa̍ 
lāāndūa̍a̍, o̍ ko̍ŋ kɔ̍ɔ̍lī, mī lā kɛ̄si̍ chūāā nyāā la̍a̍ndūa̍a̍ o̍ nɔ̄la̍ŋ le̍ mī nda̍ bɛ̍ɛ̍ a̍ ve̍lū 
chūāūwa̍. Lā kūi̍ lo̍ŋ ta̍u̍ ta̍u̍, lā to̍sā mī lā pɛ̄ŋgi̍ kūīyo̍ le̍, yɔ̄ŋi̍ nya̍ dɔ̄ɔ̄na̍ŋ. 

7Ndu̍yɛ̍ o̍ ko̍ŋ kɔ̍ɔ̍lī, lā tōsa̍ sɔ̍ɔ̍ŋ kɛ̍ndɔ᷄ŋ le̍ mī kɔ̄l nyūlōo̍ a̍ dɛ̍nɛ̍ kɛ̍ndɔ̄ɔ̍ wa̍ o̍ chi̍e̍e̍ 
ya̍ I̍ to̍sa̍ ko̍ŋ ma̍ kūā a̍ nya̍ o̍ bīyɔ̄ɔ̍ ni᷄ŋ ndo̍. Lā nyūna̍ ya̍ Mɛ̍lɛ̄ka̍ Ya̍a̍wɛ̄ɛ̄ dīōm le̍ 

mī dɔ̍ū chi̍e̍e̍ ko̍ŋ sa̍lā, fo̍ndōle̍ tē dɛ̍nɛ̍ kɛ̍ndɔ̄ɔ̍ wa̍ ō chi̍e̍e̍ ko̍ŋ ni᷄ŋ pɛ̍, nya̍ bɛ̍ɛ̍ 
dɛ̍nɛ̍ nyā kɛ̍ndɔ̄ɔ̍ o̍ wa᷅ ni̍. 

8Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, sīlā ya̍ I̍ nɔ̍ 
le̍ nya̍ wo̍ cho̍ ho̍ō ni̍. Wānāa̍ su̍a̍ā le̍ Mɛ̍lɛ̄ka̍ ma̍ wā nya̍ tɛ̄ɛ̄ŋ ndā ni̍, a̍ wānāa̍ di̍mī 
sɔ̍ɔ̍ŋ wa᷅ hu̍nɔ̄ɔ̄ yɔ̄nɔ᷄ŋndo̍ nda̍, lā chɛ᷅l mā hūi̍ nya̍ le̍. Lā ya᷅ŋ nīla̍ŋ o̍ lɔ̄mā sɔ̄lāāmā 
nda̍ dīmūl nya̍ wa̍ŋ te̍. 

9Nyɛ̄ o̍ nyɛ̄ nda̍ chō nya̍ dīmūllo̍ māā ya̍ Mɛ̍lɛ̄ka̍ di̍mi̍ ni̍, chōōla̍ŋ ko̍ o̍ cho̍ ni̍. Ō 
cho̍ ya̍ Mɛ̍lɛ̄ka̍ le̍ ke̍ nda̍ yōōŋgūlā la̍ŋ te̍.’ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, 
nyɛ̄ o̍ di̍mi̍ wo̍ cho̍ ko̍ŋ ni̍. 

10“Mɛ̍lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Tē wɔ̄sīlā be̍le̍-ŋɔ̍mmɛ̍ūlā ya̍ I̍ ke̍ wāŋnda̍ Ba̍bi̍lɔ̄ŋ 
le̍ wāa̍ o̍ kpāāyāa̍ chōo̍ la̍ŋ lā chūū pɛ̍, ya̍ Mɛ̄lɛ̄ka̍ I̍ cho̍ hɔ̄lla̍ mūlī nāa̍ nya̍ chūā mī 
pe̍e̍lu̍ būŋgɛ̄ī ya̍ I̍ chu̍e̍l nya̍ ve̍ mī mīŋgi̍ nya̍ o̍ lɛ̄ŋndē nyāle̍ŋ ni̍ŋ. 

11Ya̍ Mɛ̍lɛ̄ka̍ ya̍ pīlɛ̍ kpe̍ si̍nā tu̍u̍lā ya̍ I̍ nɔ̍ le̍ nya̍ la̍ŋ ni̍. Tūūlā ya̍ I̍ nɔ̍ le̍ nya̍ la̍ŋ, 
tūūla̍ chu̍ū nya̍ ni̍ŋ dɛ̍nɛ̍ kɛ̍ndɔ̄ɔ̍ la̍ŋ la̍ cho̍ ni̍, lā cho̍ tu̍ūla̍ chu̍u̍ nya̍ kpūndɛ̍ le̍. 
Tūūla̍ to̍sā ni̍ŋ mī lā nɔ̄ tīīnda᷄ŋndo̍ o̍ sīɔ̄dīi̍ nyā lāchīo̍o̍ ni᷄ŋ nda̍ŋ la̍ cho̍ ni̍. 

12Tē te̍le̍ŋ ko̍ŋ ō fūūlu̍u̍ pɛ̍, ya̍ Mɛ̍lɛ̄ka̍ ya̍ nya̍ nyūnā ni̍ŋ di̍ōm le̍ nyɛ̄ nya̍ hāu̍ bā 
wo̍ ni̍. Lā hūŋ ni̍ŋ nāa̍ ya̍ chu̍a̍, mī lā hu᷄ŋ pi̍ɛ̍ī ya̍ le̍ nyɛ̄ nya̍ hāu̍ bā wo̍, ndu̍yɛ̍ mī 
mu̍li̍ nya̍ dīōm. 

13Tē lā hu᷄ŋ to᷅l nɛ̄i̍ nūu̍ kɔ̄ɔ̄lī pɛ̍ a̍ kɔ̄ltā nyāla̍ŋ kpo̍u̍, lā hūŋ ni̍ŋ mī lā hu᷄ŋ sa̍a̍lu̍ŋ 
ya̍. 

14Lā chō ya̍ sāālɔ᷄ŋ, ndu̍yɛ̍ mī lo̍ o̍ ko̍ŋ mī so̍li̍ nya̍ o̍ bīyɔ̄ɔ̍ ni᷄ŋ mī mi̍ŋgi̍ nya̍ o̍ 
lɛ̄ŋndē nyāle̍ŋ ni᷄ŋ. Bā o̍ bā ya̍ I̍ to̍sa̍ ma̍ sɛ̄ŋi̍ŋ a̍ nya̍ o̍ lɛ̄ŋnde̍ ni᷄ŋ a̍ o̍ fo̍ndāŋndā 
yɛ̍ yɛ̍la̍ŋ, I̍ cho̍ nya̍ hūnɔ̄ɔ̄ sōlī lo̍ŋ, mī chu̍u̍ŋgi̍a̍a̍ nya̍ nāa̍ pi᷅lɛ̍, mī mi̍ŋgi̍ nya̍ o̍ 
lɛ̄ŋndē ya̍ I̍ to̍sa̍ ma̍ sōlī nya̍le̍ŋ ni̍ŋ.’ Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

15“Mī lā dīmi̍ dɔ̍ɔ̍ māā, Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ na̍a̍ ni᷅ŋ wānāa̍ su̍a̍ā le̍ Mɛ̄lɛ̄ka̍ wa̍ kē 
Ba̍bi̍lɔ̄ŋ na̍nu᷄ŋ.” 

16“Kɛ̍ lā ya᷄ŋ ndɔ̍ ni᷅la̍ŋ, mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wāna̍ mi̍i̍ŋgu̍ māsāa̍ 
o̍ kpe̍ŋgbe̍i̍ lēmāsa̍ Dēēvi̍o̍o̍ chōo̍ wo̍ ndu̍yɛ̍ a̍ wāŋnda̍ o̍ chi̍o̍o̍ ho̍ō ni᷄ŋ o̍kɔ̄ɔ̄ wo̍, 
nda̍ yɔ̍nūŋ ni̍ māā wānāya᷅ŋ nya᷄ŋ, a̍ lo̍ na̍nu᷄ŋ ā kūe̍ a̍ nda̍ŋ o̍ bīyɔ̄ɔ̍ ni᷄ŋ te̍ wa̍. 

17Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ māā, o̍ cho̍ ya̍a̍mɔ̍ɔ̍wa̍ yɔ̄ŋ mā hu᷄ŋ 
de᷅l wāŋnda̍ ha̍ā chōo̍ a̍ mɔ̄ɔ̄ŋ fāŋndo̍ŋ, ndu̍yɛ̍ mī to̍sa̍ mī yīmā bɛ̄ndūa̍ŋ mā de᷄l 
nda̍ chōo̍, o̍ ko̍ŋ kɔ̍ɔ̍lī, mī to̍sa̍ mī nāa̍ ō de᷄l nda̍ chōo̍ mbō tīu̍ kpo̍u̍. I̍ cho̍ tōsā mā 
yɔ̄nu̍ŋ wa᷅ŋnda̍ o̍ hɔ̄l, mɛ̄ɛ̍ fi̍kīi̍ya̍ŋ mā hīū nu̍a̍ā sīɔ̍ɔ̍ mā ni᷅ŋ ndɛ̍ le̍ dīo̍ le̍ yɛ̍. 

18I̍ lo᷅ ni̍ŋ ya̍a̍mɔ̍ɔ̍wa̍ vīōmɔ̄ɔ̍ mā chīŋa̍la᷅ŋ nda̍, o̍ ko̍ŋ kɔ̍ɔ̍lī, mī lo̍ nda̍ nyɛ̄ pālāa̍ 
tūsīo̍o̍ chōo̍ a̍ yīmā bɛ̄ndūa̍ŋ ndu̍yɛ̍ a̍ nāālā wɔ̄ɔ̍ŋnda̍ŋ, ha̍a̍a̍ mbo̍ lo̍ o̍ ko̍ŋ mī to̍sa̍ 
mā nyāānu̍ŋ mā sɛ̄ŋi̍ŋ o̍ chi̍e̍ēŋndo̍ ni᷄ŋ kpo̍u̍. Ndu̍yɛ̍ lēlɛ̄ŋ o̍ lēlɛ̄ŋ ya̍ I̍ to̍sā ni̍ŋ mā 
wa̍ lo̍ŋ, wāŋnda̍ o̍ lɛ̄ŋndē lēŋ ni᷄ŋ kpo̍u̍ tē ā chē nyɛ̍ yɔ̍nūŋ ni̍ŋ a̍ wāŋnda̍ ha̍ā wo̍ 
pɛ̍, sīōōŋīī bɛ̄ndūe̍i̍ ī chō nda̍ bīyɔ̄ɔ̄. Ā chō nda̍ hūnɔ̄ɔ̄ dātā, mā sīɔ̄ɔ̄ndi̍a̍a̍ nda̍, mā 

chūa̍ nda̍ nyɛ̄ fo̍ndō fu̍u̍, ndu̍yɛ̍ mā sīīŋgu̍u̍ dīōlā ndāla̍ŋ māā tāāmāsi̍ le̍ wāŋnda̍ 
sēndi̍o̍o̍ hāndɔ̄ɔ̍ chōo̍. 

19Kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ le̍ nyɛ̄ ya̍ I̍ di̍mu̍l nda̍ wo̍ tōsāa̍ yɛ̍. Le̍ te̍le̍ŋ o̍ te̍le̍ŋ 
I̍ wa̍ bu̍ɛ̍i̍yāā nīa̍a̍ vīōmɔ̄ɔ̍ nāa̍ nya̍ chūā a̍ yōōŋgūla̍ŋ, nda̍ yɔ̍nūŋ māā wānāa̍ su̍a̍ā 
le̍ Mɛ̄lɛ̄ka̍ wa̍ ni̍, kɛ̍ lā chɛ᷄l mī lā ya̍ŋ nda̍ lānī le̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ 
cho̍ ko̍ŋ ni̍. 

20Le̍la̍ŋ lā ya᷄ŋ ni᷅la̍ŋ mī lā tūēī nyɛ̄ Mɛ̍lɛ̄ka̍ Ya̍a̍wɛ̄ɛ̄ cho̍ nya̍ dīmūllo̍, nya̍ o̍ to̍sa̍ 
ha̍ā ma̍ sōlī nya̍ Chūlu̍sɛ̄lɛ̄m ma̍ kūā a̍ nya̍ Ba̍bi̍lɔ̄ŋ o̍ bīyɔ̄ɔ̍ ni᷄ŋ nda̍. 

21“E̍ha̍bī, po̍ Kōla̍a̍yā wo̍ ni̍, a̍ Sɛ̄dīka̍yā po̍ Ma̍a̍sɛ̍yāā wo̍, a̍ cho̍ nya̍ chōōla̍ŋ 
dīmūllo̍ mā dīmī māā wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍ wa̍, nyɛ̄ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ a̍ nda̍ o̍kɔ̄ɔ̄ wo̍ 
cho̍ ho̍ō ni̍. Ō dīmi̍ māā ō chō nda̍ mālɔ̄ɔ̄ Nābi̍u̍kānɛ̍ɛ̍sā o̍ bā, māsāa̍ le̍ Ba̍bi̍lɔ̄ŋ, 
mbō dīu̍ nda̍ nya̍ o̍ hɔ̄l kpe̍nde̍ke̍le̍. 

22Ō dīmi̍ māā nyɛ̍ yɔ̍nūŋ ni̍ŋ a̍ nda̍ wo̍, wānā o̍ wāna̍ cho̍ o̍ bīyɔ̄ɔ̍ ni̍ŋ Ba̍bi̍lɔ̄ŋ, ā 
chūā ni̍ŋ ndu̍ māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ chōo̍. Māa̍ wāŋndo̍ ō wā 
ni̍ŋ cha᷄ŋ ndɔ̍ mēnāa̍ mbō dīmi̍ māā, nūm mɛ̄ɛ̍ mī Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ a̍ nūm 
mɛ̄ɛ̍ i̍ yɔ̍nu̍ŋ a̍ Sɛ̄dīka̍yā nda̍ E̍ha̍bī, wānāā Māsāa̍ Ba̍bi̍lɔ̄ŋ o̍ lo᷅m yōōmū chi̍li̍kɔ̍ wa̍ 
yɛ̍. 

23Kāni̍ fo̍ndōle̍, sɔ̄ɔ̍ŋ wāŋnda̍ ha̍ā ā tōsa̍ I̍sɔ̄lūɛ̄īyo̍ŋ, ŋ̄ wɔ̄u̍ ŋ̄ bɔ̄ɔ̍. Chāāŋāā ndāa̍ 
nda̍ chīɛ̄ɛ̄li̍āŋ nda̍, a̍ lāāndāā wānāā kāŋ nda̍ a̍a̍ ti̍ām ni̍, ndu̍yɛ̍ o̍ ko̍ŋ kɔ̍ɔ̍lī, mā 
dīmūl wa᷅ŋnda̍ yōōŋgūlā lāchōōwā la̍ŋ, mā dīmī māā o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ 
yōōŋgūlā lāŋ lā chɛ᷄ŋ ni̍. Ndu̍yɛ̍ ō cho̍ bɛ̍ɛ̍ ya̍ Mɛ̍lɛ̄ka̍ Ya̍a̍wɛ̄ɛ̄ le̍ ya̍ i̍i̍ su̍a̍ā nāa̍ nda̍ 
chūā le̍. Nyɛ̄ o̍ nyɛ̄ nda̍ wa̍ tōsāa̍, ō pīlɛ̍ bɛ̍ɛ̍ cho̍ mī ya̍ Mɛ̍lɛ̄ka̍ kɛ̄ɛ̍ chɔ̄ le̍. Tē ō wa̍ 
sūɛ̍i̍ lēse̍ī pɛ̍, I̍ nɔ̍lā mī tɛ̍nda̍ se̍īle̍ŋ mī chɔ̍m nyɛ̄ o̍ nyɛ̄ nda̍ tōsa̍. Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ di̍mi̍ wo̍ ndu̍ cho̍ ko̍ŋ ni̍.” 

A̍ yāu̍ Sīɛm̄a̍yā po̍o̍nyia̍̍a̍ wo̍ o̍kɔɔ̄ ̄
24-25O̍ ko̍ŋ kɔ̍ɔ̍lī, yōōŋgū Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ 
ndāa̍ ō kē ya̍ le̍ Sīɛ̄ma̍yā, wānā wa̍ā Nɛ̍hɛ̍lām chi̍e̍e̍ wo̍ ndu̍ cho̍ ho̍ō ni̍. Mɛ̄lɛ̄ka̍ 
dīmi̍ āā, “Nūm Sīɛ̄ma̍yā, a̍ lo̍ o̍ ko̍ŋ ma̍ chāl a̍ bōllē nūm ma̍ pōōnyīāā yāu̍wo̍ nāa̍ 
wānā so̍līāā lāsa̍lāa̍ wo̍ Sɛ̄fāna̍yā chu̍a̍, po̍ Māāsɛ̍yā wo̍, a̍ wānāa̍ wa̍ Chūlu̍sɛ̄lɛ̄m 
nda̍ kpo̍u̍, ndu̍yɛ̍ a̍ wānāa̍ so̍lī sa̍lāla̍ŋ o̍ Mɛ̄lɛ̄ka̍ lo̍ wa̍. Ma̍ lō o̍ ko̍ŋ ma̍ di̍mūl 
Sɛ̄fāna̍yā o̍ yāu̍wo̍ ni᷄ŋ āā, 

26“Nūm Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ māā wānā so̍līāā lāsa̍lā ni̍ mbo̍ mīŋgī nu̍m o̍ fōōfo̍ 
Chɛ̄hōwa̍dā wo̍, le̍ mā wa̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ bōlle̍ŋ kpo̍u̍. Tē bōlle̍ŋ lē 
hīŋnu̍ŋ wa᷅ŋndo̍ pɛ̍ mbō sīīŋgu̍u̍ ndu̍ pi̍la̍ wāna̍ su̍a̍ā le̍ Mɛ̄lɛ̄ka̍ wo̍, nu̍m nɔ̍ ni̍ mā 
bīī wānā ko̍ŋ mā dɔ̄ū ndu̍ o̍ kpi̍ɔ̍ɔ̍, ndu̍yɛ̍ mā wo̍u̍ ndu̍ vɛ̄lɛ̄ chīli̍ŋu̍ŋ nda̍ wōū 
wa̍nāā sēēmɛ̍i̍ya̍ o̍ lābo̍lō wo̍ŋ o̍ lābo̍lō. 

27Vɛ᷅ mi̍ Chɛ̄lūīma̍yā, wānā wa̍ā A̍na̍tɔ̍tī chi̍e̍e̍ o̍ si̍i̍ŋgūū ndu̍ pi̍la̍ wāna̍ su̍a̍ā le̍ 
Mɛ̄lɛ̄ka̍ wo̍ nya̍ tɛ̄ɛ̄ŋ lo̍ŋ, a̍ nɔ̍lā mā bīī ndu̍ le̍? 

28Tu̍e̍i̍ yɔ̍ yo̍o̍ŋgū o̍ yɔ̍ŋ nāa̍ na̍a̍ chūā Ba̍bi̍lɔ̄ŋ na̍nu᷄ŋ ndo̍. Ō dīmi̍ āā, ‘Lā cho̍ ya̍lā 
fūlā o̍ bīyɔ̄ɔ̍ ni᷄ŋ te̍. Le̍la̍ŋ lā tāŋgu̍l chi̍ɛ̍īla̍ŋ mī lā cha᷄l kpe̍e̍kpe̍i̍. Lā tōsa̍ kpe̍le̍la̍ŋ 
le̍ mī lā sɔ̄la̍ nyɛ̄ nya̍ dīā wo̍.’ ” 

29Mɛ̄ɛ̍ Sɛ̄fāna̍yā o̍ sɔ̍la̍ yāu̍ Sīɛ̄ma̍yā o̍ po̍o̍nyi̍a̍l ndu̍ ho̍ō wo̍, mbo̍ hūŋ a̍ ndu̍ nāa̍ 
ya̍ Chɛ̄lūīma̍yā chu̍a̍ mbo̍ tōfā ndu̍ ya̍ o̍ hɔ̄l. 

30O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ mbo̍ kē ya̍ yōōŋgōo̍. Mbo̍ dīmūl 
la̍ āā, 

31“Chɛ̄lūīma̍yā, yɔ̍ŋ yo̍o̍ŋgōo̍ ho̍ō nāa̍ wāŋnda̍ Chu̍dā chu̍a̍ kpo̍u̍, a̍ cho̍ o̍ bīyɔ̄ɔ̍ ni᷄ŋ 
nda̍. Di̍mu̍l nda̍ māā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ Sīɛ̄ma̍yā, wānā wa̍ā Nɛ̍hɛ̍lām 
chi̍e̍e̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, ‘Yōōŋgū o̍ yōōŋgū Sīɛ̄ma̍yā o̍ cho̍ nya̍ dīmūllo̍ 
māā wāna̍ su̍a̍ā le̍ ya̍ Mɛ̍lɛ̄ka̍ wo̍ o̍ cho̍ ni̍, ō cho̍ ya̍ Mɛ̍lɛ̄ka̍ le̍ dɔ̍ū ndu̍ ndu̍ o̍ sōndō 
le̍. Hūīyo̍ ko̍ o̍ cho̍ nya̍ ni̍, mbō tōsā mī lā lāāla̍ŋ cho̍o̍lā o̍ cho̍ nya̍ dīmūllo̍ la̍ŋ. 

32Le̍la̍ŋ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ a̍ ndu̍ o̍kɔ̄ɔ̄ wo̍ cho̍ ho̍ō ni̍. I̍ cho̍ Sīɛ̄ma̍yā 
wānā wa̍ā Nɛ̍hɛ̍lām chi̍e̍e̍ nyɛ̄ pālāa̍ tūsī chōo̍ nda̍ wānāa̍ fu̍la̍ o̍ pūlālē ndɔ̄la̍ŋ 
chōo̍ wa̍ kpo̍u̍. I̍ cho̍ tōsā, wānāa̍ fu̍la̍ o̍ pūlālē ndɔ̄le̍ŋ chōo̍ wa̍, ō pīlɛ̍ bɛ̍ɛ̍ ō lo᷅ ni̍ŋ 
yo̍o̍mū nya̍ tɛ̄ɛ̄ŋ mbō chē sɔ̄ɔ̍ŋ kɛ̍ndɛ̄ŋ ya̍ I̍ to̍sāl ni̍ŋ wa̍nāā nīa̍a̍ wo̍ŋ o̍ yɔ̄nɔ᷄ŋndo̍ 
le̍. Kāni̍ fo̍ndōle̍ ndu̍ to̍sa̍ ni̍ mi̍ wāŋnda̍ ha̍ā ā sīmūl lā. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō 
ni̍.’ ” 

Chɛ̄lūīma̍yā 30 

A̍ būŋgāŋ Mɛl̄ɛk̄a̍ Ya̍a̍wɛɛ̄ ̄o̍ chu̍e̍l wānāā ndūa̍a̍ wo̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ vɛ̄lɛ̄ ya̍ Chɛ̄lūīma̍yā yōōŋgū chēle̍ŋ. Mbo̍ 
dīmūl la̍ āā, 

2“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ nyɛ̄ ya̍ I̍ di̍mi̍ wo̍ cho̍ ho̍ō ni̍. Po̍o̍nyi̍a̍a̍ nyɛ᷅ 
o̍ nyɛ̄ ya̍ I̍ di̍mu̍l nu̍m o̍ yāu̍ chōo̍. 

3Kāni̍ fo̍ndōle̍, pālɛ̍i̍ cho̍ hūnɔ̄ɔ̄ fūūlūū mī to̍sa̍ mī wānāā nīa̍a̍ I̍sɔ̄lūɛ̄ī a̍ Chu̍dā a̍ 
hu̍ŋ mi̍i̍ŋgū mɛ̄ɛ̍ nda̍ wa̍ pāāndū yɛ̍. I̍ cho̍ nda̍ hūnɔ̄ɔ̄ sōlī o̍ bīyɔ̄ɔ̍ ni̍ŋ, mī mi̍ŋgi̍ 
nda̍ o̍ lɛ̄ŋndē ya̍ I̍ ke̍ fi̍nyāā ndāā ma̍māa̍ māā nyɛ̄ ndā le̍ŋ ni᷄ŋ, mī to̍sa̍ mī lē 
sīmnu᷄ŋ vɛ̍lɛ̄ lɛ̄ŋndē ndā. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

4Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wāŋnda̍ I̍sɔ̄lūɛ̄ī, ndu̍yɛ̍ a̍ wāŋnda̍ Chu̍dā o̍kɔ̄ɔ̄ wo̍ 
ndu̍ cho̍ ho̍ō ni̍. 

5Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “I̍ cho̍ tūēīyɔ̄ɔ̍ wāŋnda̍ cha᷄ŋnda̍ŋ kpe̍e̍kpe̍i̍ a̍ 
sīōōŋīī bi̍ī nda̍ ve̍. Ā pɛ̍ a̍ sīōōŋīī bɛ̄ndūe̍i̍ ma̍ wā cha᷄ŋnda̍ŋ kpe̍e̍kpe̍i̍. Kɔ̄l nyūlū o̍ 
kɔ̄l nyūlū bɛ̍ɛ̍ ā nɔ̍ lɛ̍ le̍. 

6Chɛ̄lūīma̍yā, nyu̍na̍ wɔ̍ wa᷅ŋnda̍ mā sīna̍ pɛ̄ŋgu̍. Wāŋ pīāāndūa̍a̍ ā chūā pa̍ la̍yo̍l 
mā vēlū? Kɛ̍ vɛ᷅ mi̍ wa᷅ wāŋ pīāāndūa̍a̍ chɔ̄ɔ̍ mā hāndūŋ ba̍la̍ŋ o̍ lādēmbē mā 
nyūūmbūŋ a̍ cha᷄ŋnda̍ŋ mɛ̄ɛ̍ pūli̍i̍ vi̍a̍lɛ̄i̍ ī wā nu̍a̍ā wāna̍ yo᷄llo̍ nɛ̄īyo̍ mbō wa̍ 

nyūūmbɔ᷄ŋ ko̍ŋ a̍ nyɛ̄ nɛ̄īyāa̍ yɛ̍? Vɛ᷅ mi̍ hɔ̄lla̍ ā māŋgāla᷄ŋ nda̍ nu̍a̍ā lēpīlɛ̍ be̍lu᷄ŋ 
mɛ̄ɛ̍ hɔ̄lla̍ ā māŋgālāŋ nu̍a̍ā wāna̍ yo᷄l pūli̍i̍ sa̍māa̍ yɛ̍? 

7Pāa̍le̍ kpūndɛ̍lē bɛ̄ndūle̍ŋ lē chō o̍ nɛ̍i̍. Tē pāa̍le̍ le̍ŋ lē fūūlu̍u̍ pɛ̍, kpūndɛ̍ yɔ̍nūŋ 
ni̍ŋ ndo̍, sɔ̍ŋgɔ̍ ndɔ̄ bɛ̍ɛ̍ o̍ ve᷅m ni̍ŋ te̍. Pāa̍le̍ le̍ŋ lē wā ni̍ŋ pa̍a̍le̍ dɛ̍nɛ̍ pa̍lāālē bɛ̄ndū 
le̍ wānāā nīa̍a̍ I̍sɔ̄lūɛ̄ī. Kɛ̍ ndu̍yɛ̍ yōōmūlā ndāla̍ŋ lā lo᷅ ni̍ŋ o̍ dɛ̍nɛ̍ pa̍lāā kōŋ ni᷄ŋ te̍, 
I̍ cho̍ nda̍ chīīndīāā.” 

8Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō dīmi̍ āā, “Tē te̍le̍ŋ ko̍ŋ ō fūūlu̍u̍ pɛ̍, nyɛ̄ 
kīndīlāā ya̍a̍mɔ̍ɔ̍wa̍a̍ ndāa̍ ā hāndu̍ nda̍ chōo̍ wo̍, I̍ cho̍ nda̍ ndu̍ fāŋā chōo̍, ndu̍yɛ̍ 
mī so̍li̍ nda̍ nāa̍ nda̍ chō o̍ bīyɔ̄ɔ̍ ni᷄ŋ nda̍, ndu̍yɛ̍ mī to̍sa̍ le̍ fɛ̍ɛ̍ŋ a̍ fɛ̍ɛ̍ŋ, wāŋnda̍ o̍ 
lɛ̄ŋīī chēle̍ŋnde̍ ni̍ŋ a̍ ku̍ē lɛ̍ a̍ nda̍ o̍ bīyɔ̄ɔ̄ ni᷄ŋ te̍. 

9Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍, ya̍ nda̍ wā ni̍ŋ sa̍a̍ŋīāllo̍ ni̍, a̍ wāna̍ ya̍ I̍ si̍i̍ŋgūū 
ni̍ŋ ma̍sāa̍ nda̍ chōo̍ fūlāa̍ o̍ pūlāle̍ Dēēve̍le̍ŋ chōo̍ wo̍.” 

10“Le̍la̍ŋ sīōōŋīī bi̍ī nya̍ le̍, nya̍ yu̍ŋgu̍ bu̍ɛ̍ī nūu̍ Che̍kɔ̍pū wo̍. Lā ta̍mbū lākɔ̄l te̍, 
nya̍ yu̍ŋgu̍ I̍sɔ̄lūɛ̄ī yo̍. I̍ cho̍ nya̍ pīŋī mī so̍li̍ nya̍ o̍ lɛ̄ŋndē lēvīltē lēŋ ni᷄ŋ. I̍ cho̍ nya̍ 
hūnɔ̄ɔ̄ sōlī o̍ bīyɔ̄ɔ̍ ni᷄ŋ o̍ lɛ̄ŋndē lēŋ ni᷄ŋ. Lā chō mīīŋgū o̍ lɛ̄ŋndē nyāle̍ŋ ni̍ŋ, ndu̍yɛ̍ 
mī lā wānu̍ŋ a̍ kɔ̄l nyūlū. Lā wānūŋ ni̍ŋ o̍ bā nyāa̍ chōo̍ yɛ̍lɛ̍kɛ̍lɛ̍ɛ̍ wānā o̍ wānā 
nɔ̍lā ni̍ŋ mbō tōsa̍ mī sīōōŋīī bīī nya̍ le̍. 

11Ya̍ Mɛ̍lɛ̄ka̍ I̍ cho̍ a̍ nya̍ lātūlu̍, ndu̍yɛ̍ I̍ cho̍ yōōmūlā nyāla̍ŋ chīīndīāā. Lɛ̄ŋīī ya̍ I̍ 
to̍sa̍ mi̍ ī sɛ̄ŋi᷄ŋ a̍ nya̍ o̍ bīyɔ̄ɔ̍ ni᷄ŋ nde̍ ki̍nɛ̍i̍, I̍ cho̍ ndi̍ tɛ̄ɛ̄mbūū kpo̍u̍. Kɛ̍ nya̍ nya̍ I̍ 
tɛ̍ɛ̍mbūū ni̍ŋ nya̍ kpo̍u̍ le̍. Kɛ̍ ndu̍yɛ̍ le̍ nyɛ̄ nya̍ tōsa̍ wo̍, I̍ me᷅l nya̍ le̍nde̍ le̍, mɛ̄ɛ̍ 
mī tu̍si̍ nya̍ nyɛ̄ pālāa̍ chōo̍. Ndu̍yɛ̍ I̍ tu̍si̍ nya̍ bɛ̍ɛ̍ nyɛ᷅ pālāa̍ chōo̍, o̍ nɛ̄ī kpe̍e̍kpe̍i̍ 
ya̍ I̍ to̍sā ndi̍ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, dɛ̍nɛ̍ nyā pa̍lāa̍ ō chō māchūāā mɛ̄ɛ̍ 
wāŋndo̍ ō nɔ̄ nu̍a̍ā pāū ko̍lo̍ŋndo̍ ō si̍ŋgū le̍ yɛ̍. Dɛ̍nɛ̍ nyā pa̍lāa̍ pāū ko̍lo̍ŋndo̍ o̍ 
cho̍ ni̍, ō si̍ŋgū le̍. 

13Wānā o̍ wānā cho̍ mbō mānda̍ nya̍ mbō sōli̍ nya̍ lēni᷄ŋ te̍. Pāū nyāa̍ ō nɔ̍ 
ma̍ko̍ŋgo̍ o̍ mākōŋgo̍ le̍ ndu̍ chīɔ̄ū le̍. Nɛ̄ī o̍ nɛ̄ī cho̍ mī lā sēŋgū a̍ ndu̍ le̍. 

14Wānāā nya̍ a̍a̍ na̍a̍ŋa᷅ŋ pa̍a̍ndū nya̍ nda̍ā wa̍ kpo̍u̍ ā pūɛ̄ɛ̄nu̍ŋ a̍ nya̍. Nda̍ kpo̍u̍, 
wānā o̍ wānā o̍ bu̍u̍la̍ŋ ndɛ̍ a̍ nya̍ le̍. Mɛ̄ɛ̍ wāŋndo̍ ō yɔ̄ŋūl nu̍a̍ā ya̍a̍mɔ̍ɔ̍nɔ̍ ndɔ̄ɔ̍ 
yɛ̍, le̍nde̍ kɛ̍sɛ̍ kɛ̍sɛ̍ ya̍ I̍ yɔ̄ŋūl nya̍ ni̍. I̍ yɔ̄ŋūl nya̍ yɔ̄ŋūllo̍ pi̍la̍. Kāni̍ fo̍ndōle̍, dɛ̍nɛ̍ 
wɔ̍ɔ̍ŋ nya̍ tōsa̍ wo̍, chō ō bɔ̄ɔ̍, yɔ̄ŋndā wɔ̄ɔ̍ŋndā nya̍ tōsa̍ la̍ŋ lā chō fāŋgā. 

15Nya̍ a̍a̍ pɛ̍ŋgī cha̍ŋndo̍ a̍ yɔ̄ŋūlɔ᷄ŋ nya̍ yɔ̄ŋu̍lu̍ŋ ndo̍, kāni̍ yɔ̄ŋūlɔ᷄ŋ nyāa̍ ō nɔ̍ 
ma̍ko̍ŋgo̍ o̍ mākōŋgo̍ le̍ ndu̍ chīɔ̄ū le̍. Le̍ dɛ̍nɛ̍ wɔ̍ɔ̍ŋ bɛ̄ndū nya̍ tōsa̍ wo̍, ndu̍yɛ̍ a̍ 
yɔ̄ŋndā wɔ̄ɔ̍ŋndā fāŋgālā nya̍ to̍sa̍ la̍ŋ, nyɛ̄ ko̍ŋ to̍sa̍ ni̍ mi̍ tu̍sī nya̍ nyɛ̄ pālāā kōŋ 
chōo̍. 

16Kɛ̍ ndu̍yɛ̍ ya̍a̍mɔ̍ɔ̍wa̍a̍ nyāa̍ cho̍ nya̍ ha̍ā tɛ̄ɛ̄mbūūwo̍ wa̍ ki̍nɛ̍i̍, nda̍ bɛ̍ɛ̍ le̍nde̍ 
ko̍ni̍ wāŋnda̍ chō nda̍ tɛ̄ɛ̄mbūū ni̍. Ya̍a̍mɔ̍ɔ̍wa̍a̍ nyāa̍ kpo̍u̍ ā chō hūnɔ̄ɔ̄ lākɔ̄ a̍ nda̍ 
o̍ bīyɔ̄ɔ̍ ni᷄ŋ. Wānāa̍ cho̍ ha̍ā nya̍ nyɛ̄ pālāa̍ tūsīo̍o̍ chōo̍ wa̍ ki̍nɛ̍i̍ nda̍ bɛ̍ɛ̍ le̍nde̍ ko̍ 

nda̍ tūsī ni̍ŋ nda̍ nyɛ̄ pālāa̍ chōo̍ ni̍. Wāna̍ o̍ wāna̍ cho̍ nyɛ̄m nyāa̍ŋ pūŋgāa̍, nda̍ 
bɛ̍ɛ̍ ā chō hūnɔ̄ɔ̄ nyɛ̄m nda̍ŋ pūŋgā kpo̍u̍ mā kūɛ̄nu᷄ŋ a̍ mu̍ŋ. 

17Kɛ̍ nya̍ nya̍ I̍ cho̍ nya̍ pāūvīī nyɛ̄i̍ sīŋgī mī mi̍ŋgi̍ nya̍ kɛ̍ndi̍a̍a̍ o̍ ŋ̄dīāl. Ya̍a̍mɔ̍ɔ̍wa̍a̍ 
nyāa̍ ā chō nya̍ māmɔ̄ɔ̍ mā dīmī āā, ‘Mbɔ̄ Sa̍a̍yɔ̄ŋ ndu̍ o̍ cho̍ ni᷅ŋ māchūāā mɛ̄ɛ̍ nda̍ 
vīāū nu̍a̍ā nyɔ̄ɔ̍ o̍ sa᷄l lɛ̍. Wānā o̍ wānā bu̍u̍la̍ŋ ndɛ̍ a̍ ndu̍ le̍.’ Kɛ̍ I̍ cho̍ nya̍ hūnɔ̄ɔ̄ 
chīɔ̄ū mī sīŋgi̍ nya̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

18Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ wānāā nīa̍a̍ mīŋgī o̍ lɛ̄ŋndē ndāle̍ŋ ni̍ŋ ndu̍yɛ̍ 
mī tūīīnu̍ŋ na̍a̍ ndāā cha̍lāa̍ īnyīɛ̍ɛ̍. Ā chō vɛ̄lɛ̄ Chūlu̍sɛ̄lɛ̄m mīŋgī tāŋgūl o̍ be̍mbe̍la̍ 
ndɔ̄la̍ŋ chōo̍ ndu̍yɛ̍ mī fo̍ndā lēmāsāa̍ o̍ mīīŋgu̍ vɛ̄lɛ̄ lāsīsi̍ o̍ fo̍ndā ndɔ̄ pa̍a̍ndōo̍ 
chōo̍. 

19O̍ ko̍ŋ, wāŋndā Chūlu̍sɛ̄lɛ̄m a̍ cho̍ hūnɔ̄ɔ̄ chōndu̍ŋ kɔ̄l kɛ̄ndɔ̍ŋ sōlī, le̍ ya̍ Mɛ̍lɛ̄ka̍ 
ba̍li̍ka̍a̍ mēllo̍, ndu̍yɛ̍ mā tōsa̍ bɔ̄ɔ̄lūū kɔ̄l kɛ̄ndɛ̄ bɛ̄ndo̍o̍. I̍ cho̍ nda̍ sa̍lā dɔ̄wɔ̄ɔ̄, mī 
to̍sa̍ mā kūi̍ ta̍u̍ ta̍u̍. Ndu̍yɛ̍ le̍ te̍le̍ŋ o̍ te̍le̍ŋ ā wā ni̍ŋ ku̍īyo̍, ā dɔ̍ɔ̍nāŋ ni̍ŋ te̍. Ndu̍yɛ̍ 
sa̍lā ya̍ I̍ du̍a̍ū ni̍ŋ nda̍ wo̍, ō tōsā ni̍ŋ mī wāŋnda̍ ā ke̍ nda̍ bɛ̄ɛ̄le̍ŋ ta̍u̍ ta̍u̍. 

20I̍ cho̍ tōsā mī wāŋnda̍ I̍sɔ̄lūɛ̄ī chūāūwāā ndāa̍ ā hu᷄ŋ mi̍i̍ŋgu̍ mɛ̄ɛ̍ fi̍nyāā ndāa̍ ā 
wa̍ o̍ pāāndōo̍ ni᷄ŋ yɛ̍, ndu̍yɛ̍ mī to̍sa̍ mī ku̍ndā ndāa̍ ō mīīŋgu̍ vɛ̄lɛ̄ mbō si᷄m 
kpe̍e̍kpe̍i̍ māā pāāndū. Lēlɛ̄ŋ o̍ lēlɛ᷄ŋ le̍ tu̍si̍ nda̍ nyɛ̄ pālāa̍ chōo̍ pɛ̍, lɛ̄ŋndē lēŋ bɛ̍ɛ̍ 
dɛ̍nɛ̍ pa̍lāa̍ ya̍ I̍ tu̍sī ni̍ŋ le̍ŋ chōo̍ ni̍. 

21-22Ndu̍yɛ̍ wāna̍ wa᷅ ni̍ŋ ma̍sāa̍ ndāa̍ chōo̍ wo̍, nda̍ pi̍la̍ tɛ̄ɛ̄ŋ kpe̍e̍kpe̍i̍ o̍ fu̍lā ni̍ŋ 
ni̍. I̍ to̍sā ni̍ŋ le̍ mī wānā ko̍ŋ ō nāŋnu̍ŋ ya̍ o̍ ībūŋ mbō wa̍ ya̍ īkɛ̄i̍ kpɛ̍ɛ̍lūŋ. Kāni̍ 
fo̍ndōle̍, ya̍ Mɛ̄lɛ̄ka̍ tē ō cho̍ mī chɛ̍l māā wāŋndo̍ ō nāŋnu̍ŋ ya̍ o̍ ībūŋ te̍, 

ō nɛ̄ɛ̍nɛ̍ nɔ̍lā yɛ̍ mbō nāŋnu̍ŋ ya̍ o̍ ībūŋ? Wānā ko̍ŋ ō cho̍ le̍. Wāŋnda̍ I̍sɔ̄lūɛ̄ī a̍ cho̍ 
vɛ̄lɛ̄ sīmnɔ᷄ŋ wa̍nāā nī, ndu̍yɛ̍ ya̍ bɛ̍ɛ̍ mī si̍mnu̍ŋ Mɛ̍lɛ̄ka̍ ndā. Ya̍ Mɛ̍lɛ̄ka̍ Ya̍a̍wɛ̄ɛ̄, 
ya̍ so̍ō ni̍.” 

23Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā a̍ wānāā dɛ̍nɛ̍ wɔ̍ɔ̍ŋnda̍, 
mbō tɛ̄ɛ̄mbu̍u̍ nda̍. Mɛ̄ɛ̍ hūēīyīī bɛ̄ndū bɛ̍ndūe̍i̍ ī hūŋ nu̍a̍ā a̍ kpāāyā bɛ̍ndōo̍ mī ī 
tɛ̄ɛ̄mbu̍u̍ nyɔ̄ɔ̍ŋ tɛ̄ɛ̄mbūū bɛ̄ndōo̍ yɛ̍, le̍nde̍ o̍ tɛ̍ɛ̍mbūū ni̍ŋ nda̍ a̍ tu̍mbe̍ ndɔ̄ 
bɛ̍ndōo̍ ni̍. 

24Ndu̍yɛ̍ tē Mɛ̄lɛ̄ka̍ Ya̍a̍wɛ̄ɛ̄ o̍ hu̍ŋ dɔ̍u̍nu᷄ŋ tu̍mbe̍ ko̍ŋ pɛ̍, kɔ̄l ndɔ̄ɔ̍ ō pɔ̍lūl ni̍ŋ te̍, 
ha̍a̍a̍ mbō ō lo̍ o̍ ko̍ŋ mbō chīi̍ nyɛ̄ o̍ nyɛ̄ o̍ kɛ̍ɛ̍si̍a̍a̍ o̍ kɔ̄l ndɔ̄ɔ̍ ni̍ŋ le̍ tōsāa̍, Nyɛ̄ ya̍ 
I̍ cho̍ ho̍ō dīmīo̍o̍ wo̍, lā cho̍ wɔ̍ ndu̍ pɛ̄ŋgu̍ si̍nā su̍ŋ su̍ŋ te̍, kɛ̍ te̍le̍ŋ cho̍ fūūlūū mī 
lā sīna̍ ndu̍ pɛ̄ŋgu̍ nyɛ̍ kɛ̄ndɛ̍ī. 

Chɛ̄lūīma̍yā 31 

A̍ mɛɛ̄ ̍Is̍ɔl̄ūɛi̍y̍a̍ ā mīīŋgū niŋ̍ o̍ lɛŋ̄ndē ndāle̍ŋ niŋ̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ Chɛ̄lūīma̍yā chu̍a̍ mbo̍ dīmī 
āā, “A̍ te̍le̍ŋ ko̍ŋ, yu̍ŋgu̍la̍ŋ I̍sɔ̄lūɛ̄ī kpo̍u̍ I̍ cho̍ hūnɔ̄ɔ̄ wā Mɛ̄lɛ̄ka̍ ndā, ndu̍yɛ̍ mī nda̍ 
bɛ̍ɛ̍ a̍ wa̍ wānāā nī.” 

2“Mɛ̄lɛ̄ka̍ Ya̍a̍wɛ̄ɛ̄ o̍ di̍mī māā, bōōndi̍i̍ I̍sɔ̄lūɛ̍i̍ya̍ ā hɛ̄lu᷄ŋ ya̍a̍mɔ̍ɔ̍wa̍, ā dīu̍ nda̍ a̍ 
mɔ̄ɔ̄ŋ fāŋndo̍ŋ te̍ ma̍ hūŋ o̍ lɛ̄ŋndē po̍lte̍ŋ ni̍ŋ nde̍, mi̍ lo᷅ o̍ ko̍ŋ mi̍ tu̍i̍i̍nu᷄ŋ nda̍ 
īnyīɛ̍ɛ̍ mi̍ ma̍lā nda̍. Mɛ̄ɛ̍ I̍sɔ̄lūɛ̍i̍ya̍ ā yēēma̍ mālāa̍, 

3I̍ wa̍ la̍nda̍ŋ a̍ nda̍ kɛ̍ mi̍ sɔ̍ɔ̍ŋgūū nda̍ īkɛ̄i̍. Wāŋnda̍ I̍sɔ̄lūɛ̄ī, ō cho̍ ha̍ū le̍ ya̍ Mɛ̍lɛ̄ka̍ 
kāāla̍ nya̍ le̍, o̍ kāndɔ᷄ŋndo̍ pa̍ ya̍ I̍ ka̍ndu̍ nya̍ kāālāa̍ chɔ̄mndo̍ ni̍. Ndu̍yɛ̍ mi̍ wa᷅ 
wɔ̄ bɛ̍ɛ̍ hi̍o̍u̍wɔ̄ɔ̍ lāchī kɛ᷅ a̍ nya̍ kāālā kōŋ chɔ̄mndo̍. 

4Wāŋnda̍ I̍sɔ̄lūɛ̄ī, nya̍ wānāā nīa̍a̍ ya̍ I̍ ka̍a̍la̍ wa̍, I̍ cho̍ vɛ̄lɛ̄ lɛ̄ŋndē nyāle̍ŋ mīŋgī 
tāŋgūl sɛ̄nɛ̄ī mī lē mīīŋgu̍ māā pāāndū. Lā chō vɛ̄lɛ̄ hūnɔ̄ɔ̄ nya̍a̍le̍ dɔ̍u̍nɔ᷄ŋ mī lā 
chūa̍ nyɛ̄m chāa̍ŋ mī lā bālu̍ a̍ yōla̍ŋ māā pāāndū. 

5Lā chō hūnɔ̄ɔ̄ vɛ̄lɛ̄ kpe̍le̍la̍ nyāla̍ŋ yɔ̄mīī mākīle̍pīi̍ye̍ mīŋgī tōsāa̍ o̍ pēmbūŋ 
Sāme̍e̍līāā wo̍ŋ chōo̍ māā pāāndū, ndu̍yɛ̍ nya̍ to̍sa̍ ni̍ŋ kpe̍le̍la̍ la̍ŋ nda̍, mī lā dē 
kpe̍le̍la̍ nyāla̍ŋ tɔ̄nɔ̄. 

6Te̍le̍ŋ cho̍ fūūlūū, wānāā mɛ̄ŋgɛ̄lāa̍ ā bālū ni̍ŋ yo̍ndāa̍ o̍ pēmbūŋ E̍fi̍lūēmndo̍ŋ 
chōo̍ mā dīmu̍l wāŋnda̍ māā, lā ŋ̄ kɔ̄ŋnu᷅ŋ Sa̍a̍yɔ̄ŋ chi̍e̍e̍ mī ŋ̄ kɔ̍ so̍o̍lūū Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nāa̍.” 

7Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ lā sōli̍ cho̍ndu̍ŋ kɔ̄l kɛ̄ndɔ̍ŋ le̍ I̍sɔ̄lūɛ̄ī. Lā sōli̍ 
cho̍ndo̍ŋ mī lā hēēlu̍ dīōmnda̍ŋ chōo̍ te̍mā te̍mā, le̍ lɛ̄ŋnde̍ hi̍o̍ū le᷅ŋ lɛ̄ŋnde̍ kpo̍u̍ 
o̍ chi̍e̍ēŋndo̍ ni᷄ŋ nde̍ŋ. Lā sōli̍ cho̍ndu̍ŋ sa̍ŋgāla̍ŋ chōo̍ cho̍o̍ mī lā dīmi̍ āā, ‘Mɛ̄lɛ̄ka̍ 
Ya̍a̍wɛ̄ɛ̄ o̍ chi̍i̍ndi̍a̍a̍ wānāā ndūa̍a̍. 

Ō chīīndi̍a̍a̍ I̍sɔ̄lūɛ̍i̍ya̍a̍ tu̍a̍a̍ lo̍ yōōmū wa̍.’ 

8Mī di̍mu̍l nya̍, I̍ cho̍ hūnɔ̄ɔ̄ I̍sɔ̄lūɛ̍i̍ya̍ sōlī nāa̍ nda̍ chō o̍ bīyɔ̄ɔ̍ ni̍ŋ ba᷅ lūāŋndo̍ wa̍, 
ndu̍yɛ̍ mī chu̍u̍ŋgi̍a̍a̍ a̍ cho̍ ā sɛ̄ŋīa̍ŋ o̍ chi̍e̍ēŋndo̍ ni᷄ŋ nda̍ kpo̍u̍ na̍a̍ pi᷅lɛ̍ mī mi̍ŋgi̍ 
nda̍ o̍ lɛ̄ŋndē ndāle̍ŋ ni᷄ŋ. Ndu̍yɛ̍ bōōndi̍i̍ nda̍ wā ni̍ŋ mi̍i̍ŋgōo̍ ve̍, wānā su̍mɛ̍i̍ ni̍, 
wānā bɛ̍vɛ̍i̍ ni̍, wāna̍ yo᷄l ni̍, wāna̍ yo᷄l nda̍ sɔ̄ɔ̄ŋgu̍u̍ ni᷅ŋ īkɛ̍i̍ le̍ vīōlɔ̄ɔ̍ ni̍, nda̍ kpo̍u̍ 
ō pīlɛ̍ bɛ̍ɛ̍ o̍ lo̍ ni̍ŋ kɔ̍ɔ̍lī le̍. Mīīŋgū nda̍ wā ni̍ŋ ndo̍, ā wā ni̍ŋ sɛ̍lɛ̍ bɛ̍ndū. 

9Ndu̍yɛ̍ bōōndi̍i̍ ya̍ I̍ wa᷅ ni̍ ni̍ŋ mi̍i̍ŋgōo̍ a̍ nda̍ ve̍, ā wā ni̍ŋ kɔ᷅la̍ŋ a̍ cha᷄ŋndo̍ mā 
pīɛ̄ī ya̍ le̍ mī ma̍l nda̍ le̍ nyɛ̄ nda̍ tōsa̍ wo̍. I̍ cho̍ kēēkū a̍ nda̍ o̍ pēēla̍ pɔ̍mbɔ̄la̍ŋ īkɛ̄i̍ 
ndu̍yɛ̍ mī ke̍e̍ku̍ a̍ nda̍ o̍ nɛ̄i̍ cho̍ nyɛ̄ kɛ̄ndɛ̄ tɛ̍lɛ̍kɛ̍ wo̍ nāa̍ ō pīlɛ̍ bɛ̍ɛ̍ o̍ bo᷅ŋ te̍ wa̍. 
Kāni̍ fo̍ndōle̍ ya̍ Mɛ̍lɛ̄ka̍, I̍ cho̍ māchūāā fi̍nya̍a̍ le̍ I̍sɔ̄lūɛ̄ī. 

E̍fi̍lūēm ndu̍ yɔ̍nūŋ māā I̍sɔ̄lūɛ̄ī ni̍, o̍ cho̍ māchūāā māā po̍ ni̍ tāse̍.” 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ ni᷅la̍ŋ o̍ nyɛ̄ ya̍ I̍ cho̍ dīmī wo̍, nya̍ wāŋnda̍ o̍ 
lɛ̄ŋnde̍ ni᷄ŋ, ndu̍yɛ̍ mī lā dīmu̍l wānāa̍ cho̍ o̍ fo̍ndāŋndā le̍vīlta̍ŋ o̍ pēēla̍ŋ kɔ̄ŋgɔ̍ 
wa̍ nyɛ̄ ya̍ I̍ cho̍ dīmī wo̍. Lā dīmu̍l nda̍ māā wāna̍ sɛ̍ŋi̍ I̍sɔ̄lūɛ̍i̍ya̍ o̍ lɛ̄ŋnde̍ ni᷄ŋ o̍ 
bīyɔ̄ɔ̍ ni᷄ŋ ndo̍ ō chō vɛ̄lɛ̄ nda̍ chūūŋgīāā nāa̍ pi᷅lɛ̍ ndu̍yɛ̍ mbō mānda̍ nda̍ mɛ̄ɛ̍ 
wāna̍ ma̍ndāā lāsāa̍ ō māndā nu̍a̍ā sāa̍ ndūa̍a̍ yɛ̍. 

11Ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ hūnɔ̄ɔ̄ wāŋnda̍ I̍sɔ̄lūɛ̍i̍ bāŋā o̍ bīyɔ̄ɔ̍ ni̍ŋ, mī chi̍i̍ndi̍a̍a̍ 
nda̍ wānāa̍ nɔ̍ kpāāyāa̍ ma̍ hīāū nda̍ wa̍ o̍ bā. 

12Wāŋnda̍ I̍sɔ̄lūɛ̄ī a̍ hu᷅ŋ ni̍ŋ mā hu᷄ŋ so̍lī chōndu̍ŋ kɔ̄l kɛ̄ndɔ̍ŋ o̍ Pēmbīī Sa̍a̍yɔ̄ŋnde̍ 
chōo̍. Ā hūŋ ni̍ŋ mā hu᷄ŋ dɔ̍u̍nu̍ŋ nya̍a̍le̍ ta̍u̍ ta̍u̍, kāni̍ fo̍ndōle̍, a̍ sa̍lā bɛ̄ndū ya̍ 
Mɛ̍lɛ̄ka̍ Ya̍a̍wɛ̄ɛ̄ I̍ du̍a̍ū ni̍ŋ nda̍ wo̍. I̍ du̍a̍ū ni̍ŋ nda̍ sa̍lā mī ke̍ nda̍ nyɛ̄ dīa̍a̍, a̍ 
mūɛ̄īya̍ŋ, a̍ chūɛ̄īmā ɔ̄li̍fīi̍ya̍ŋ a̍ sāa̍ o̍ ko̍ŋ kɔ̍ɔ̍lī, a̍ nāūva̍ ta̍u̍ ta̍u̍. Wāŋnda̍ I̍sɔ̄lūɛ̄ī a̍ 
wa᷅ ni̍ŋ mɛ̄ɛ̄ kpe̍le̍ nda̍ pɔ̄ɔ̄lā ho̍ō, le̍ te̍le̍ŋ o̍ te̍le̍ŋ ō wā pu̍īyo̍ tɛ̍ɛ̍ tɛ̍ɛ̍ wo̍ ō wā nu̍a̍ā 
yɛ̍. Ā nɔ̄ ni̍ŋ nyɛ᷅ o̍ nyɛ̄ o̍ bā. Nyɛ̄ o̍ nyɛ̄ ō ve᷅m ni̍ŋ nda̍ lēpɛ̄ŋ te̍. 

13Chūāū ndāā la̍a̍ndūa̍a̍ ā wā ni̍ŋ ba̍lɔ̄ɔ̍ yōla̍ŋ mā tōsā kɔ̍l kɛ̄ndɔ̄ɔ̍, O̍ ko̍ŋ kɔ̍ɔ̍lī, mī 
chūāā pīāāndūa̍a̍ a̍ bɛ̄ndūa̍a̍ ā tōsā bɔ᷅ŋa᷅ŋndā kɔ̄l kɛ̄ndɛ̄lā bɛ̄ŋnda̍ŋ. I̍ cho̍ tōsā mī 
kɔ̄l ndā ta̍mbɛ̍i̍yo̍ ō sīmnu᷄ŋ kɔ᷅l kɛ̄ndɛ̄. I̍ cho̍ nda̍ kɔ̄lta̍ŋ nyɔ̄ɔ̄lū mī fa̍ŋa̍ kɔ̄l ndā 
ta̍mbɛ̍i̍yo̍ mī to̍sa̍ mā sīmnu᷄ŋ wa̍nāā kɔ̄l kɛ̄ndɛ̄. 

14Wānāa̍ so̍lī sa̍lāla̍ŋ o̍ ya̍ Mɛ̍lɛ̄ka̍ lo̍ wa̍, sɔ̄la̍ nyɛ̄ dīāā kɛ̄ndɛ̄ kɛ̍ndɔ̄ɔ̍ ta̍u̍ ta̍u̍, ndu̍yɛ̍ 
mī to̍sa̍ wānāā nīa̍a̍ ā he̍ū ni̍ŋ ba̍ le̍ nyɛ̄ o̍ nyɛ̄ le̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

A̍ nyīɛɛ̍y̍īī Mɛl̄ɛk̄a̍ Ya̍a̍wɛɛ̄ ̄o̍ nɔ ̍le̍ Is̍ɔl̄ūɛi̍y̍a̍ ve̍ o̍kɔɔ̄ ̄
15Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Bɔ̄ɔ̄lūū bɛ̄ndōo̍ chō sūɛ̍i̍ Lu̍a̍mā. Cha᷄ŋnda̍ŋ lā chō 
sūɛ̍i̍ kpu̍ū bɛ̄ndū. Lu̍e̍chɛ̄l cho̍ cha᷄ŋndo̍ le̍ chūāūwāā ndūa̍a̍. 

Ō chō cha᷄ŋndo̍, ndu̍yɛ̍ ō nyɔ̍ɔ̍lūŋ kpo̍so̍ŋ te̍, kāni̍ fo̍ndōle̍ chūāā ndūa̍a̍ chūu̍ 
pa̍ku̍.” 

16Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ āā, o̍ me̍i̍ cha̍ŋndo̍, mā wɔ̍ɔ̍su̍u̍ mɛ̍mi̍a̍ŋ, fo̍ndōle̍ 
sāŋgā ŋ̄ sāŋga̍ le̍ chūāūwāā nūmnda̍ wo̍ 

ō cho̍ la̍kɔ̍ŋnɔ᷄ŋ fo̍ndō fu̍u̍ le̍, ā chō fāndāa̍ sɔ̄lā le̍ wa̍li̍ ŋ̄ tōsa̍ wo̍. Ā chō fūlā nāa̍ 
nda̍ chō ya̍a̍mɔ̍ɔ̍wa̍a̍ ndāa̍ o̍ bā o̍ bīyɔ̄ɔ̍ ni̍ŋ nda̍ mā mīīŋgu̍ o̍ lɛ̄ŋndē ndāle̍ŋ ni᷄ŋ. 

17Le̍la̍ŋ me̍i̍, ā nɔ̄ nyɛ̄ ŋ̄ wā le̍hɔ᷅l o̍ nɛ̄ī le̍ ndu̍ o̍ sīɔ̄dīi̍ lāchīo̍o̍ ni̍ŋ ndo̍. Chūāā 
nūmnda̍ chō mīīŋgū o̍ lɛ̄ŋndē ndāle̍ŋ ni̍ŋ. 

18I̍ tu̍e̍ī cha᷄ŋnda̍ īmɔ̍nɛ̍la̍ wāŋnda̍ I̍sɔ̄lūɛ̄ī ā chō la̍ŋ. Ā chō dīmīo̍o̍ māā, 

ŋ̄ wa̍ māwāā mɛ̄ɛ̍ nāū bōllē kālāa̍ ō wā nu̍a̍ā yɛ̍, kɛ̍ ma̍ pɛ̄ɛ̄kū na̍a̍ mi̍ ŋ̄ tūsi̍ŋ to̍o̍lō 
sa̍na̍a̍ a̍ dɛ̍nɛ̍ pa̍lāā ŋ̄ tūsi̍ na̍a̍ chōo̍ le̍ na̍a̍ sīlāa̍ wo̍. Le̍la̍ŋ yāndi̍i̍ Mɛ̄lɛ̄ka̍, to̍sa̍ mī 
ŋ̄ mīīŋgu̍ nu̍m o̍ ībūŋ, mī ŋ̄ mīīŋgu̍ māā pāāndū. Nūm ko̍ni̍ cho̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nāa̍ ni̍. 

19Na̍a̍ ŋ̍ lo̍ o̍ ko̍ŋ mi̍ ŋ̄ fāŋa᷄ŋ nu̍m o̍ ībūŋ. Kɛ̍ mi̍ ŋ̄ hūŋ o̍ na̍a̍ pi̍la̍ ni̍ŋ mi̍ mɔ̍nɛ̍i̍ bīī 
na̍a̍ le̍ nyɛ̄ na̍a̍ ŋ̄ tōsa̍ wo̍, mi̍ ŋ̄ mīīŋgū nāa̍ nūm chu̍a̍. Mɛ̄ɛ̍ na̍a̍ ŋ̄ hīŋ o̍ nāāla̍ŋ ni᷄ŋ 
mi̍ mɔ̍nɛ̍i̍ bɛ̍ndūe̍i̍ ī pīā o̍ kɔ̄ltā nāāla̍ŋ ni̍ŋ. Na̍a̍ pi̍la̍ bɛ̍ɛ̍ mi̍ si̍ɔ̍mbu̍la̍ŋ lā bīī na̍a̍, 
ndu̍yɛ̍ mi̍ kɔ̄ltā nāāla̍ŋ lā tāmbū le̍ nyɛ̄ o̍ nyɛ̄ na̍a̍ ŋ̄ tōsa̍ o̍ chūāāmbɔ̄yɛ̍ī nɛ̄i̍ ni᷄ŋ. 

20“I̍sɔ̄lūɛ̄ī, po̍ ni̍ ya̍ Mɛ̍lɛ̄ka̍ kāāla̍ wo̍ ŋ̄ chō ni̍. Chūā ni̍ ya̍ I̍ ka̍a̍la̍ kāālā bɛ̄ndōo̍ wo̍ 
ŋ̄ chō ni̍. Ā yɔ᷄ŋ bɛ̍ɛ̍ mī kɔ̍ŋgɔ̍la̍ŋ nu̍m, kɔ̄l nūu̍ ō fe̍ŋāŋ o̍ nūmndo̍ le̍. Le̍la̍ŋ le̍ te̍le̍ŋ 
o̍ te̍le̍ŋ kɔ̄l nūu̍ chō o̍ nūmndo̍. Ndu̍yɛ̍ I̍ cho̍ nu̍m hūnɔ̄ɔ̄ īnyīɛ̍ɛ̍ tūīīnɔ᷄ŋ. 

21Lā hāndu̍ ta̍a̍māsi̍la̍ŋ o̍ nɛ̄ī. Lā kɛ̄si̍ ta̍a̍māsi̍la̍ŋ o̍ nɛ̄ī le̍ nya̍ nɛ̄īyo̍ chɔ̄mndo̍. Lā 
mɛ̄ɛ̄nda̍ŋ nɛ̍i̍ nda̍ kēēku̍ a̍ nya̍ ma̍ hūŋ a̍ nya̍ wo̍, mī lā lōōnu̍ŋ ndu̍ le̍ mīīŋgōo̍. 

Wāŋnda̍ I̍sɔ̄lūɛ̄ī, nya̍ wānāā ya̍ I̍ ka̍a̍la̍ ha̍ā wa̍, lā chɔ̍ŋ lā mīīŋgu̍ o̍ lɛ̄ŋndē nyāle̍ŋ 
ni̍ŋ. Lā mīīŋgu̍ o̍ chi̍e̍e̍ŋ nyāŋ bɛ̍ndūŋ nya̍ mɛ̄i̍yo̍ŋ ni̍ŋ. 

22Wāŋnda̍ I̍sɔ̄lūɛ̄ī, vɛ̄ɛ̄ kpɛ̍ɛ̍ nya̍ chō yɛ̄ hīōūwɔ̄ɔ̄ lāchī a̍ kīɔ̍ɔ̍ si᷄mnda̍ŋ o̍ lāāla̍ŋ 
nyāa̍ chōo̍? Lā nɔ̍ la̍a̍la̍ŋ bɔ̍ɔ̍ le̍ ma᷅ chūāā nīa̍a̍. Ya̍ Mɛ̍lɛ̄ka̍ I̍ cho̍ tōsā mī sūɛ̍i̍ sɛ̄nɛ̄ī 
chēle̍ŋ, ī te̍ŋge̍le̍ŋnde̍ ī yɔ̄nu̍ŋ o̍ chi̍e̍ēŋndo̍ chōo̍. 

Ō wā ni̍ŋ su̍ɛ̍i̍ te̍ŋge̍le̍ŋ, to̍fa̍ wɔ̍ ko̍ mɛ̄ɛ̍ i̍ yɔ̍nūŋ nu̍a̍ā a̍ wānā pɔ̍nɔ̍ ndu̍ nɔ̍ le̍ la̍a̍ 
ndɔ̍ māndāa̍ ni̍, kɛ̍ mī la̍a̍ ndɔ̄ ko̍ŋ ndu̍ mi̍i̍ŋgu̍ ndu̍ māndāa̍ yɛ̍.” 

Dɛn̍ɛ ̍kɛn̍dɛ ̄bɛn̄dū Mɛl̄ɛk̄a̍ dīmi ̍le̍ wānāā ndūa̍a̍ tōsāllo̍ o̍ sīɔd̄īi ̍lāchīo̍o̍ niŋ̍ ndo̍ 
23Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ wo̍ cho̍ 
ho̍ō ni̍, ō dīmi̍ āā, “Tē te̍le̍ŋ hūnɔ̄ɔ̄ fu̍u̍lu̍u̍, mī mi̍ŋgi̍ wāŋnda̍ Chu̍dā o̍ lɛ̄ŋndē 
ndāle̍ŋ ni̍ŋ. Tē te̍le̍ŋ ko̍ŋ ō fūūlu̍u̍ pɛ̍, wāŋnda̍ dīmī ni̍ŋ o̍ lɛ̄ŋndē Chu̍dāle̍ŋ ni̍ŋ 
ndu̍yɛ̍ a̍ o̍ chi̍o̍o̍ŋ Chu̍dā āā, ‘Mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍ pe̍mbēi̍ Chūlu̍sɛ̄lɛ̄m 
sa̍lā fɔ̍, pēmbīi̍ cho̍ ī yɔ̄ŋga᷄ŋ o̍ ndu̍ lo̍ ve̍, ndu̍ yɔ̍nūŋ māā fo̍ndā ndɔ̄ cha̍lāā dīāndāā 
bɛ̄ndōo̍.’ 

24A̍ te̍le̍ŋ ko̍ŋ, wāŋnda̍ ā chāl ni̍ŋ na̍a̍ pi᷅lɛ̍, o̍ lɛ̄ŋndē Chu̍dāle̍ŋ ni᷄ŋ ndu̍yɛ̍ a̍ o̍ chi̍o̍o̍ŋ 
Chu̍dā mā wānu̍ŋ a̍ kɔ̄l nyūlū. Wānāā tōsāā wa̍lta̍ īchīɛ̄ɛ̄ya̍ a̍ wānāa̍ ba̍lū chɔ̍lūa̍a̍ 
māndāa̍ wa̍, ā hūŋ ni̍ŋ mā hu᷄ŋ wa᷅ īchāli̍ na̍a̍ pi᷅lɛ̍. 

25Wānāa̍ cho̍ ā yɔ̄kpɛ̍i̍ ya̍, I̍ cho̍ tōsā mā mīīŋgu̍ yōōmūa̍ŋ sɔ̄lā, ndu̍yɛ̍ wānāa̍ cho̍ 
a̍ kɔ̄ltā tāmbɛ̍i̍la̍ŋ nda̍, mī to̍sa̍ mā na᷄ŋ lākɔ̄l. 

26A̍ te̍le̍ŋ ko̍ŋ, wāŋndo̍ dīmī ni̍ŋ āā, ‘I̍ wa̍ ō yɔ̄kpɛ̍i̍ mi̍ hi̍nī, kɛ̍ mɛ̄ɛ̍ ya̍ I̍ te̍ndū mi̍ 
ti̍a̍ndū a̍ yōōmūmā sɛ̄nɛ̄īya̍ŋ.’ ” 

27Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋ cho̍ fūūlūū, I̍ cho̍ tōsā mī wāŋndā chīe̍e̍ya̍, a̍ 
vīsīa̍a̍ ā kūi̍ mā pɛ̄ cha̍ cha̍ o̍ lɛ̄ŋndē I̍sɔ̄lūɛ̍i̍le̍ŋ ni̍ŋ ndu̍yɛ̍ a̍ o̍ lɛ̄ŋndē Chu̍dāle̍ŋ ni̍ŋ. 

28Tē te̍le̍ŋ ko̍ŋ ō fūūlu̍u̍ pɛ̍, mɛ̄ɛ̍ ya̍ I̍ ha̍ndu̍ lɛ̄ŋndē ndāle̍ŋ hɔ̄lte̍ŋ kɔ̄ɔ̄lī, le̍ mī tu̍si̍ 
le̍ŋ dɛ̍nɛ̍ pa̍lāa̍ chōo̍, mī fa̍ŋa̍ le̍ŋ o̍ bā ndɔ̄ɔ̍ chōo̍, mī pu̍u̍si̍a̍a̍ le̍ŋ, ndu̍yɛ̍ mī to̍sa̍ 
mī lē pīɔ̍l o̍ ko̍ŋ kɔ̍ɔ̍lī, mī tɛ̍ɛ̍mbu̍u̍ le̍ŋ yɛ̍, le̍nde̍ ko̍ ya̍ I̍ ha̍ndū ni̍ŋ nde̍ŋ hɔ̄lte̍ŋ 
kɔ̄ɔ̄lī ni̍, le̍ mī mi̍ŋgi̍ le̍ŋ tāŋgūl ndu̍yɛ̍ mī to̍sa̍ mī lē si᷄m. 

29Tē te̍le̍ŋ ko̍ŋ ō fūūlu̍u̍ pɛ̍, tāle̍ wāŋnda̍ dīmī āā, ‘Fi̍nya̍a̍ nda̍ de᷅ kīle̍pīi̍ma̍ 
wa̍a̍lɛ̍i̍ya̍ŋ ni̍, kɛ̍ chūāā ndāa̍ chīŋndo̍ŋ ŋ̄ wāāla̍ sɔ̍ŋgɔ̍ ko̍ŋ ni̍,’ wo̍, wāŋnda̍ di̍mī lɛ̍ 
ni̍ŋ tāle̍ kōŋ te̍. 

30Kāni̍ fo̍ndōle̍, wāna̍ to̍sā yɔ᷅ŋ wɔ̄ɔ̍ŋndo̍ wo̍, ndu̍ sɔ̍lā pi̍ɔ̍mndo̍ le̍ yɔ̄ŋ ndɔ̄ 
wɔ̍ɔ̍ŋndo̍ ni̍. Wāna̍ di̍ā kīle̍pīi̍ma̍ wa̍a̍lɛ̍i̍ya̍ŋ ndo̍, ndu̍ chīŋndo̍ŋ ŋ̄ wāālīāā ni̍.” 

31Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋ cho̍ fūūlūū, I̍ cho̍ hūnɔ̄ɔ̄ kpe̍ma̍ sɛ̍nɛ̄īyo̍ yīī a̍ 
wāŋnda̍ I̍sɔ̄lūɛ̄ī ndu̍yɛ̍ a̍ wāŋnda̍ Chu̍dā. 

32Kpe̍ma̍ ya̍ I̍ cho̍ ni᷅ŋ yīī a̍ nda̍ wo̍, ndu̍ ve᷅m ni̍ŋ māā kpe̍ma̍ ya̍ I̍ yi̍i̍ sīndɛ̄ a̍ fi̍nyāā 
ndāā ma̍māa̍ bōōndi̍i̍ ya̍ I̍ so̍li̍ nda̍ I̍chi̍pī a̍ kpāāya̍ nī bɛ̍ndōo̍, mi̍ hu᷅ŋ a̍ nda̍ ve̍ le̍. 

Kāni̍ fo̍ndōle̍, kpe̍ma̍ ya̍ I̍ yi̍i̍ ko̍ŋ a̍ nda̍ wo̍, ma̍ tɛ̄ɛ̄mbūū kpe̍ma̍ ko̍ŋ, mi̍ chē bɛ̍ɛ̍ 
mi̍ ya̍ i̍i̍ ka̍a̍lā nda̍ a̍ kɔ̄l nūu̍ kpo̍u̍ mɛ̄ɛ̍ pōo̍ ō kāālā nu̍a̍ā la̍a̍ ndɔ̍ yɛ̍. 

33Kɛ̍ tē te̍le̍ŋ ko̍ŋ ō fūūlu̍u̍ pɛ̍, kpe̍ma̍ ya̍ I̍ cho̍ yīī a̍ nda̍ wo̍, ndu̍ wa᷅ ni̍ŋ ho̍ō ni̍, I̍ 
cho̍ tōsā mā wa̍ yīya᷄ŋndo̍ a̍ sāwāla̍ nīla̍ŋ le̍ te̍le̍ŋ o̍ te̍le̍ŋ ndu̍yɛ̍ mī po̍o̍nyi̍a̍a̍ la̍ŋ 
nda̍ o̍ lākɔ̄l. I̍ cho̍ wā Mɛ̄lɛ̄ka̍ nda̍, ndu̍yɛ̍ mī nda̍ bɛ̍ɛ̍ a̍ wa̍ wānāā nī. 

34A̍ te̍le̍ŋ ko̍ŋ, wānā o̍ wānā pɛ̍ɛ̍kū lɛ̍ ni̍ŋ wa᷅na̍ nda̍ chīɛ̄ɛ̄li̍āŋndo̍ kɛ̄lɛ̄ŋgāā 
wānāyɛ̍ī ndūɛ̍i̍ le̍ sīnāa̍ a̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍kɔ̄ɔ̄ le̍. Kāni̍ fo̍ndōle̍, nda̍ kpo̍u̍, wānā 
o̍ wānā cho̍ hūnɔ̄ɔ̄ sīnā a̍ ya̍ o̍kɔ̄ɔ̄, chūāāmbɔ̄ ni̍, ka̍a̍so̍ŋnɔ̍ ni̍. Dɛ̍nɛ̍ wɔ̍ɔ̍ŋ o̍ dɛ̍nɛ̍ 
wɔ̍ɔ̍ŋ nda̍ tōsa̍, I̍ cho̍ nda̍ hūnɔ̄ɔ̄ mālɔ̄ɔ̄ le̍ ndu̍, ndu̍yɛ̍ mī pu̍ɛ̍ɛ̍nu̍ŋ a̍ yɔ̄ŋ wɔ̄ɔ̍ŋ o̍ 
yɔ̄ŋ wɔ̄ɔ̍ŋ nda̍ tōsa̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

35“Mɛ̄lɛ̄ka̍ Ya̍a̍wɛ̄ɛ̄, ndu̍ to̍o̍si̍a̍a̍ pāa̍le̍ŋ ni̍ le̍ nyɛ̄ wa̍wo̍ŋndo̍ yɔ̄ŋgōo̍ īpāla̍. O̍ ko̍ŋ 
kɔ̍ɔ̍lī, mbo̍ hāndū pāŋge̍i̍ a̍ lōo̍ŋ chōo̍ cho̍o̍ kpɛ̍ kpɛ̍, le̍ nyɛ̄ wa̍wo̍ŋndo̍ yɔ̄ŋgōo̍ 
īchɔ̄l. Ndu̍yɛ̍ ndu̍ to̍sā ni̍ mī pe̍e̍ mɛ̄ŋmā īhɛ᷄llo̍ o̍ ō wa̍ hīīlɔ᷄ŋndo̍ īkpōku̍ kpo̍ku̍e̍i̍ 
bɛ̍ndūe̍i̍. Mɛ̄lɛ̄ka̍ ko̍ŋ, ndu̍ nɔ̍ dīōla̍ŋ ni̍ āā O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍. Ndu̍ Mɛ̍lɛ̄ka̍ kōŋ ō dīmi̍ māā, 

36nyɛ̄m ya̍ I̍ to̍o̍si̍a̍a̍ mu᷅ŋ mi̍ kɛ̍sī mu̍ŋ a̍ wa̍lta̍ ndāla̍ŋ kpɛ̍ kpɛ̍ wo̍ŋ, tē nyɛ̄m mu᷅ŋ 
ŋ̄ nɔ̄lā pɛ̍ mī ŋ̄ fāŋa̍ŋ o̍ bā ŋ̍ nɔ̍ le̍ wāa̍ wo̍ chōo̍, mɛ̄ɛ̍ lɛ̄ŋndē I̍sɔ̄lūɛ̍i̍le̍ŋ lē chō fāŋa᷄ŋ 
ya̍ Mɛ̍lɛ̄ka̍ o̍ hɔ̄l.” 

37Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, tē wānā nɔ̍la̍ ha̍la̍a̍ chōo̍ cho̍o̍ tu̍ū mā si̍na̍ mɛ̄ɛ̍ kpɛ̍ 
o̍ cho̍ yɛ̍, ndu̍yɛ̍ o̍ ko̍ŋ kɔ̍ɔ̍lī, mī wānā nɔ̍la̍ mā si̍na̍ a̍ chīyīī chi̍e̍ēŋndo̍ ho̍ō ō si᷄m 
chōo̍ ve̍ o̍kɔ̄ɔ̄ pɛ̍, mɛ̄ɛ̍ ya̍ Mɛ̄lɛ̄ka̍ I̍ cho̍ wānāa̍ fu̍la̍ o̍ pūlāle̍ I̍sɔ̄lūɛ̍i̍le̍ŋ chōo̍ wa̍ kɛ̄ɛ̄ 
le̍ yɔ̄ŋ o̍ yɔ̄ŋ wɔ̄ɔ̍ŋ nda̍ tōsa̍ wo̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍. 

38Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋ cho̍ hūnɔ̄ɔ̄ fūūlūū, Chūlu̍sɛ̄lɛ̄m kpo̍u̍, chɔ̍ŋ o̍ 
chīɛ̄ī vīlɛ̄ī bɛ̄ndōo̍ Ha̍na̍nɛ̄l mbō kūɛ̄ a̍ dīō sāāsā sɔ̍ŋgi̍o̍o̍ di̍, ō chō hūnɔ̄ɔ̄ mīīŋgū 
mbō tāŋgu̍lu̍ŋ kpo̍u̍, mbō wa̍ vɛ̄lɛ̄ chi̍e̍e̍ nī. 

39Pɛ̄ŋgu̍la̍ chi̍o̍o̍ lā chāŋ ni̍ŋ lo̍ŋ, mī lā kēēku̍ a̍ Pēmbīī Ka̍lu̍ɛ̍bīve̍, mī lā tūndū mī 
lā kūɛ̄ a̍ Pēmbīī Ko̍wāāve̍ kɛ᷅. 

40Dɛ̍ŋgbɛ̍ nda̍ chɔ̄ wa᷅ŋnda̍ o̍ ko̍ŋ kɔ̍ɔ̍lī, mā vi̍a̍ū bi᷅llo̍ lo̍ŋ ndo̍ ki̍nɛ̍i̍, a̍ chīɔ̍ɔ̍ŋ cho̍ o̍ 
pēē pɔ̍mbɔ̄ɔ̍ Ki̍di̍lɔ̄ŋ da̍ŋga̍la̍ wo̍ŋ kpo̍u̍, mbo̍ kɔ̍ fu̍u̍lūū o̍ dīō sāāsā Su̍a̍a̍, bā 
pāa̍le̍ŋ lē chāŋndo̍ lo̍ŋ kpo̍u̍, fo̍nda᷄ŋ wa᷅ ni̍ŋ o̍ yɔ̍ŋga᷄ŋ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ wo̍ 
o̍ wa᷅ ni̍ŋ ni̍. Ndu̍yɛ̍ I̍ cho̍ tōsā, fɛ̍ɛ̍ŋ a̍ fɛ̍ɛ̍ŋ ya̍a̍mɔ̍ɔ̍wa̍ ā pe᷅l lɛ̍ chi̍o̍o̍ ho̍ō kɛ̄lɛ̄ŋgāā 
mā tɛ̄ɛ̄mbu̍u̍ ndu̍ mbō lo̍ pɔ̄m te̍.” 

Chɛ̄lūīma̍yā 32 

A̍ chīɛī̄ Chɛl̄ūīma̍yā pe̍ndū ve̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā chu̍a̍, mbo̍ kē ya̍ 
yōōŋgōo̍. Wɔ̄sī Māsāa̍ Sɛ̄dīka̍yā, o̍ chīŋa̍ wɔ̄sīla̍ŋ tɔ̍ o̍ lāmāsā Chu̍dā wo̍, wɔ̄sī kōŋ 

ya̍ I̍ sɔ̍la̍ yōōŋgōo̍ ho̍ō ni̍. Ndu̍yɛ̍ wɔ̄sī kōŋ ko̍ni̍ Māsāa̍ Nābi̍u̍kānɛ̍ɛ̍sā o̍ chi̍ŋa̍ 
wɔ̄sīla̍ŋ tɔ̍ a̍ lā ŋɔ̄ma̍a̍ o̍ lēmāsā Ba̍bi̍lɔ̄ŋ ni̍. 

2Māsāa̍ Ba̍bi̍lɔ̄ŋ ndu̍ o̍o̍ ve᷅m pūa̍a̍ chɔ̄ūwāā ndūa̍a̍ ma̍ hu̍ŋ ba̍lū Chūlu̍sɛ̄lɛ̄m ma̍ 
dūāū ndu̍ o̍ pi̍ŋndo̍ ni᷄ŋ kpɔ̍kɔ̍su̍ le̍ ndu̍ chīŋa̍la᷅ŋndo̍ a̍ sɔ̍ŋgɔ̍ɔ̍. A̍ te̍le̍ŋ ko̍ŋ, ya̍ 
Chɛ̄lūīma̍yā I̍ wa̍ o̍ bīyɔ̄ɔ̍ ni᷄ŋ o̍ la̍ū fo̍ndā lēmāsāa̍ Chu̍dā. 

3Māsā Bɛ̍ndōo̍ Sɛ̄dīka̍yā, o̍ wa̍ Chu̍dā wo̍ ndu̍ o̍o̍ bi̍ī ya̍ mbo̍ kɛ̄sī ya̍ o̍ hāūnɔ᷄ŋndo̍ 
ni̍ŋ ndo̍ŋ, fo̍ndōle̍, māā le̍ mɛ̄ɛ̍ ya̍ I̍ wa̍ ndu̍ yōōŋgūlā Mɛ̄lɛ̄ka̍ ke̍ ya̍ a̍ ndu̍ o̍kɔ̄ɔ̄ la̍ŋ 
dīmūllo̍ yɛ̍. Ndu̍yɛ̍ yōōŋgūlā ya̍ I̍ di̍mu̍l ndu̍ la̍ŋ la̍ wa̍ la᷅ŋ ni̍, mi̍ di̍mu̍l ndu̍ māā 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ hūnɔ̄ɔ̄ māsāa̍ Ba̍bi̍lɔ̄ŋ chi̍o̍o̍ ho̍ō mālɔ̄ɔ̄ o̍ bā, 
ndu̍yɛ̍ mī to̍sa̍ mbō bīī ndu̍. 

4Ndu̍yɛ̍ Māsāa̍ Sɛ̄dīka̍yā o̍ nɔ̍lā ni̍ŋ mbō hɛ̄lu᷄ŋ wa᷅ŋnda̍ Ba̍bi̍lɔ̄ŋ mbō nya̍a̍nu̍ŋ te̍. 
Māsāa̍ Sɛ̄dīka̍yā o̍ cho̍ hūnɔ̄ɔ̄ wā ō yɔ̄ŋgāā o̍ māsāa̍ Ba̍bi̍lɔ̄ŋ ndo̍. Ā chō hūnɔ̄ɔ̄ 
chāna᷅ŋ nda̍ ndu̍ pɛ̍ɛ̍ŋ hɔ᷅lla̍ a̍ hɔ̄lla̍ ndu̍yɛ̍ mbō si᷄m ndu̍ o̍ hɔ̄l mbō sōō nāa̍ ndu̍ 
chu̍a̍. 

5Māsāa̍ Ba̍bi̍lɔ̄ŋ o̍ cho̍ lākɔ̄ a̍ Māsāa̍ Sɛ̄dīka̍yā o̍ bīyɔ̄ɔ̍ ni᷄ŋ Ba̍bi̍lɔ̄ŋ ndu̍yɛ̍ mbō lo̍ o̍ 
bīyɔ̄ɔ̄ ko̍ŋ ni᷄ŋ ha̍a̍a̍ mbō lo̍ o̍ ko̍ŋ, mī chi̍i̍ nyɛ̄ o̍ nyɛ̄ ya̍ Mɛ̍lɛ̄ka̍ kɛ̍ɛ̍si̍a̍a̍ le̍ tōsāa̍ a̍ 
ndu̍ wo̍ tōsā. Ndu̍yɛ̍ ā yɔ᷄ŋ bɛ̍ɛ̍ mi̍ Māsāa̍ Sɛ̄dīka̍yā o̍ si̍mu̍l Ba̍bi̍lɔ̄ŋnda̍ le̍ sɔ̍ŋgɔ̍ɔ̍ a̍ 
nda̍, ō nɔ̍lā ni̍ŋ mbō yēm nda̍ le̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

6A̍ te̍le̍ŋ ya̍ Chɛ̄lūīma̍yā wa̍ o̍ bīyɔ̄ɔ̍ ho̍ō ni̍ŋ ndo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ 
chu̍a̍, mbo̍ dīmūl la̍ māā, 

7po̍ Si̍a̍lūm bo̍m nūmndo̍, ndu̍ yɔ̍nūŋ māā Hāna̍mēl ni̍, o̍ cho̍ nu̍m kōmāl mbō 
dīmu̍l nu̍m māā nūm pi̍o̍ndu̍ chi̍ɛ̍ī ndūɛ̍i̍, he̍ī A̍na̍tɔ̍tī o̍ būŋgɛ̄ī Bɛ̍ŋnja̍mīŋnde̍ ni᷄ŋ. 
Kāni̍ fo̍ndōle̍, nu̍m cho̍ wānāyɛ̍i̍ ndūɛ̄ī kɛ̍sɛ̍ kɛ̍sɛ̍i̍ ni̍, nu̍m nɔ̍ le̍ chīɛ̄ī kēŋ pīōndɔ̄ɔ̍ 
ni̍. 

8Ndu̍yɛ̍ mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ yɛ̍. Mi̍ Hāna̍mēl, po̍ bōm nūu̍ ō 
kōmāl la̍ nāa̍ ya̍ I̍ wa̍ o̍ bīyɔ̄ɔ̍ ni̍ŋ o̍ la̍ū fo̍ndā lēmāsāa̍ wa̍. Mbo̍ dīmūl la̍ māā, 
pi̍o̍ndu̍ chi̍ɛ̍ī nīi̍ cho̍ Ānātɔ̍tī o̍ būŋgɛ̄ī Bɛ̍ŋnja̍mīŋnde̍ ni᷄ŋ nde̍. Kāni̍ fo̍ndōle̍, nu̍m 
nɔ̍ di̍o̍o̍ ni̍ mā pēndū chīɛ̄ī kēŋ. Ko̍ŋ to̍sā ni̍, chīɛ̄ī kēŋ ī ku̍ē lɛ̍ wānā che᷅le̍ŋ o̍ bā le̍. 
Le̍la̍ŋ pi̍o̍ndu̍ ndi̍ mī ī wa̍ le̍ nūm. O̍ ko̍ŋ, mi̍ si̍nā māā Mɛ̄lɛ̄ka̍ Ya̍a̍wɛ̄ɛ̄ kpe̍e̍kpe̍i̍ 
so̍ō nāa̍ ya̍ chu̍a̍ ni̍ mbo̍ chɔ̄m ya̍ nyɛ̍ wa̍ hūnɔ̄ɔ̄ yɔ̄nɔ᷄ŋ ndo̍. 

9O̍ ko̍ŋ, mi̍ chu̍ā nyɛ̄ sɔ̄lāa̍ mi̍ ha̍ndū o̍ sēke̍lēi̍yo̍ chōo̍ le̍ mī si̍na̍ lūsu̍l ndɔ̄ɔ̍. Nyɛ̄ 
sɔ̄lāa̍ ho̍ō ō wa̍ ka̍ni̍ŋ hu̍mbo̍ŋ tɔ̍ a̍ ŋ̄ ŋɔ᷄mmɛ̍ū. Mi̍ pi̍a̍ndū Hāna̍mēl, po̍ bōm nī ko̍ŋ 
chīɛ̄ī ndūɛ̍i̍ cho̍ Ānātɔ̍tī ve̍ o̍ bā a̍ ka̍ŋ mu̍ŋ. 

10Mi̍ ŋ̄ tōōsīāā yāu̍wo̍, le̍ chɔ̄mndo̍ māā ya̍ pe̍ndū chīɛ̄ī kēŋ ni̍. Mi̍ po̍o̍nyīāā dīōlā 
nīla̍ŋ o̍ yāu̍ ko̍ŋ lēbɛ̄ŋgu̍ ndu̍yɛ̍ mi̍ ha̍ndū ta̍mbūe̍i̍yo̍ o̍ yāu̍ ko̍ŋ chōo̍ wa᷅ŋnda̍ 
kpo̍u̍ hɔ̄l le̍ mā wa̍ māā lāse̍ī. Mi̍ chu̍ā ka̍ni̍ŋ hu̍mbūŋ ya̍ I̍ ha̍ndū o̍ sēke̍lēi̍yo̍ chōo̍ 
le̍ mī si̍na̍ lūsu̍l ndɔ̄ɔ̍ wo̍ŋ, mi̍ pa̍a̍wā Hāna̍mēl. 

11O̍ ko̍ŋ kɔ̍ɔ̍lī, mi̍ chu̍ā yāu̍la̍ to̍o̍si̍a̍ŋ nda̍ŋ na̍a̍ tɛ̄ɛ̄ŋ nda̍ŋ, la̍ chɔ̍m māā ya̍ pe̍ndū 
chīɛ̄ī kēŋ ni̍ la̍ŋ, yāu̍ dīōmndā chɛ̄la᷅ŋnda̍ŋ lā wa̍ lēni᷄ŋ mbo̍ wā ō kīndāā wo̍, ndu̍yɛ̍ 
a̍ yāu̍ ve᷅m o̍ ki̍ndāā le̍ wo̍, 

12mi̍ ke᷅ Ba̍lu̍kī, po̍ Nɛ̄lu̍a̍yā wo̍, ndu̍ yɔ̍nūŋ māā po̍ ma̍ma̍ Māāsɛ̍yā wo̍ ni̍. 
Hāna̍mēl, po̍ bōm ni̍ ya̍ I̍ pe̍ndū ko̍ŋ lɛ᷅ŋnde̍ŋ o̍ bā wo̍ ni̍, a̍ se̍i̍yāa̍ po̍o̍nyi̍a̍a̍ dīōlā 
ndāla̍ŋ o̍ yāu̍la̍ŋ chōo̍ wa̍, a̍ Chu̍ūwāa̍ wa̍ īchāli̍ o̍ la̍ūwo̍ lo̍ŋ nda̍, nda̍ o̍ hɔ̄l lo̍ŋ 
kpo̍u̍ ya̍ I̍ ke̍ Ba̍lu̍kī yāu̍la̍ŋ ndāŋ ni̍. 

13Nda̍ o̍ hɔ̄l lo̍ŋ kpo̍u̍ mi̍ lo᷅ o̍ ko̍ŋ mi̍ di̍mūl Ba̍lu̍kī a̍a̍, 

14“Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ māā nūm 
chu̍a̍ ya̍u̍la̍ŋ ndāŋ, o̍ cho̍ ō kīndāā wo̍ ni̍, a̍ o̍ cho̍ o̍ ki̍ndāā le̍ wo̍, mā wo̍u̍ la̍ŋ o̍ 
kpɛ̍ɛ̍nɛ̍i̍ pūūlūe̍i̍ ni̍ŋ mī lā wa̍ lā kɛ̄sīāā lo̍ŋ yɔ̄ŋi̍ la̍ ta̍mbu̍. 

15Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ māā 
te̍le̍ŋ cho̍ fūūlūū, wāŋnda̍ hūŋ ni̍ŋ vɛ̍lɛ̄ mā hu᷄ŋ pi̍o̍ndū chīɛ̄īla̍ŋ a̍ chīɔ̍ɔ̍ŋ, o̍ ko̍ŋ 
kɔ̍ɔ̍lī, a̍ kpe̍le̍la̍ īyɔ̄mnda̍ŋ o̍ lɛ̄ŋnde̍ŋ nde᷅ŋ ni᷄ŋ.” 

Chɛl̄ūīma̍yā o̍ piɛ̍i̍ ̍Mɛl̄ɛk̄a̍ Ya̍a̍wɛɛ̄ ̄
16Mɛ̄ɛ̍ ya̍ Chɛ̄lūīma̍yā ke̍ Ba̍lu̍kī, po̍ Nɛ̄lu̍a̍yā wo̍ yāu̍la̍ to̍o̍si̍a̍ŋ nda᷅ŋ le̍ chīɛ̍i̍ he̍ī 
pīōndɔ̄ɔ̍ la̍ŋ, mi̍ lo᷅ o̍ ko̍ŋ mi̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄ a̍a̍, 

17“O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nu̍m to̍o̍si̍a̍a̍ ha̍la̍a̍ chōo̍ cho̍o̍ a̍ 
chi̍e̍ēŋndo̍ a̍ kpāāyā nu̍m bɛ̄ndōo̍, ndu̍yɛ̍ a̍ dīāllūŋ nūm ka̍lāŋ ni̍. Nyɛ̄ o̍ nyɛ̄ cho̍ o̍ 
ka̍lā a̍ nūm mā bu̍mba̍ ndu̍ tōsā le̍. 

18Wāŋnda̍ wāa̍la̍ŋ o̍ wāa̍la̍ŋ ni̍ŋ, nda̍ ŋ̄ chɔ̄m ka̍a̍lā nūmndo̍ ni̍. Kɛ̍ ndu̍yɛ̍ wānāa̍ 
to̍sā yɔ᷅ŋ wɔ̄ɔ̍ŋndo̍ a̍ nūm nda̍, chūāā ndāa̍ nda̍ vēlū wa̍ bɛ̍ɛ̍ mā tu̍si̍ nda̍ dɛ̍nɛ̍ pa̍lāa̍ 
chōo̍ le̍ yɔ̄ŋ wɔ̄ɔ̍ŋ fi̍nyāā ndāā ka̍ŋ. Ōo̍ Mɛ̄lɛ̄ka̍, ā chō ō bɛ̄ndū, ndu̍yɛ̍ ā chō wāna̍ 
kpāāyā bɛ̍ndū. Nūm Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ŋ̄ chō ni̍. 

19Tūūlā nūmnda̍ŋ kpo̍u̍ lā chō tūūlā kɔ̄l kālu̍la̍ bɛ̍ndū. Ndu̍yɛ̍ sɔ̄ɔ̍ŋ ŋ̄ tōsā wo̍ŋ ŋ̄ 
chō sɔ̄ɔ̍ŋ kpāāyāŋ bɛ̍ndū. Nyɛ̄ o̍ nyɛ̄ wāŋndā chīe̍e̍ya̍ ā chō tōsāa̍, nūm Mɛ̄lɛ̄ka̍ ā 
chō chɔ̄ɔ̍ kpo̍u̍. Ndu̍yɛ̍ wānā o̍ wānā mɛ̄ɛ̍ kūɛ̍ɛ̍la̍ ndɔ̄la̍ŋ lā wā yɛ̍, le̍nde̍ ŋ̄ pāāwā 
ndu̍ ni̍. 

20Bōōndi̍i̍ ŋ̄ wa̍ sīndɛ̄ wānāā nūmnda̍ sōlīo̍o̍ I̍chi̍pī ve̍, ma̍ tōsā sɔ̄ɔ̍ŋ kɔ̄ndɔ̄fi̍li̍ŋ 
bɛ̍ndo̍ŋ ndu̍yɛ̍, a̍ sɔ̄ɔ̍ŋ kpālūŋ bɛ̄ndo᷄ŋ ō lɛ̄ŋndē I̍chi̍pīle̍ŋ ni̍ŋ. Ndu̍yɛ̍, mɛ̄ɛ̍ na̍a̍ ŋ̄ 
sūāā nu̍a̍ā yɛ̍ bɛ̍ɛ̍ ma̍ wā wɔ̄ hīōūwɔ̄ɔ̍ lāchī a̍ sɔ̄ɔ̍ŋ mu̍ŋ tōsāa̍ kɛ᷅, I̍sɔ̄lūɛ̍i̍ya̍ tɛ̄ɛ̄ŋ ni̍, 
a̍ lɛ̄ŋnde̍ īpīlɛ̍i̍ tɛ̄ɛ̄ŋ kpo̍u̍. Nyɛ̄ ko̍ŋ to̍sa̍ ni̍ mi̍ tɔ̍ɔ̍ nu̍mndo̍ ō tīū bā o̍ bā fe̍e̍ o̍ 
chi̍e̍ēŋndo̍ ni᷄ŋ. 

21Bōōndi̍i̍ ŋ̄ wa̍ le̍ wānāā nūmnda̍ I̍sɔ̄lūɛ̍i̍ sōlīo̍o̍ o̍ chɛ̄le̍ŋ ni̍ŋ I̍chi̍pī ve̍, ma̍ tōsā 
sɔ̄ɔ̍ŋ kɔ̄ndɔ̄fi̍li̍ŋ bɛ̄ndo̍ŋ ndu̍yɛ̍ a̍ sɔ̄ɔ̍ŋ lākpālūŋ bɛ̄ndo̍ŋ wāŋnda̍ I̍chi̍pī tɛ̍ɛ̄ŋ, ma̍ 
tōsā nda̍ kpo̍u̍ mi̍ sīōōŋīī bɛ̄ndūe̍i̍ ī bīī nda̍. A̍ kpāāyā nu̍m bɛ̄ndōo̍, ndu̍yɛ̍ a̍ 
dīāllūŋ nūm ka̍lāŋ bɛ̄ndo̍ŋ, ma̍ lō o̍ ko̍ŋ ma̍ sōlī nda̍ lo̍ŋ. 

22Mɛ̄ɛ̍ ŋ̄ sōli̍ nda̍ lo̍ŋ, ma̍ lō o̍ ko̍ŋ ma̍ kē nda̍ lɛ̄ŋnde̍ cho̍ lē pīāā a̍ nyɛ̄m kɛ̄ndɔ᷄ŋ, 
ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ nda̍ŋ nde̍ŋ. 

23O̍ ko̍ŋ, mi̍ wānāā nūmnda̍ ā lūɛ̄ī o̍ lɛ̄ŋnde̍ŋ nde᷅ŋ ni᷄ŋ, ma̍ chūā le̍ŋ nyɛ̄ ndā. Kɛ̍ 
wāŋnda̍ ha̍ā, ā tūsi̍ŋ o̍ dīōm ŋ̄ dīmu̍l nda̍ wo̍ bɛ̄ŋgu̍ le̍, kɛ̄lɛ̄ŋgāāle̍, mā tōsa̍ nyɛ̄ 
sāwāla̍ nu̍mnda̍ lā dīmi̍ wo̍. Nyɛ̄ o̍ nyɛ̄ ŋ̄ dīmu̍l nda̍ le̍ tōsāa̍, ā chɛ᷄l mā tōsa̍ ndu̍ 
le̍. Nyɛ̄ kōŋ kpe̍e̍kpe̍i̍ to̍sa̍ ni̍ ma̍ tūsī nda̍ kpūndɛ̍ bɛ̄ndōo̍ ho̍ō chōo̍. 

24“Pūa̍a̍ chɔ̄ūwa̍ Ba̍bi̍lɔ̄ŋ a̍ hu̍ŋ chi̍ī ni᷅ŋ chi̍o̍o̍ dɔ̄wɔ̄ɔ̄ o̍ pi̍ŋndo̍ ni᷄ŋ ma̍ dēŋgēlā 
pūūlōo̍ o̍ kpākīo̍o̍ hōlnɔ᷄ŋndo̍ chɛ̍chɛ̍ le̍ kēe̍la̍ŋ lēcho̍ō mā hu᷄ŋ bi̍ī chi̍o̍o̍. Ndu̍yɛ̍ 
sɔ̍ŋgɔ̄ɔ̍, a̍ yīa̍a̍ŋ, a̍ nāāla̍ŋ la̍ cho̍ ni᷅ŋ tōsā ni̍ mā bīī chi̍e̍e̍ ka̍lāa̍. Nūm pi̍la̍ ā chē ni᷅ŋ 
māā nyɛ̄ ŋ̄ dīmi̍ a̍ chi̍o̍o̍ ho̍ō o̍kɔ̄ɔ̄ wo̍ ō chīŋa̍ lāsōndō. 

25Ōo̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ā sīnā cha̍la̍ŋ māā a̍ chi̍i̍ chi̍o̍o̍ ho̍ō 
wāŋnda̍ Ba̍bi̍lɔ̄ŋ mālɔ̄ɔ̍ o̍ bā, ma̍ di̍mu̍l la̍ vɛ̄lɛ̄ māā ya̍ I̍ chu̍a̍ nyɛ̍ sɔ̄lāa̍ mī pe̍ndū 
chīɛ̍i̍ o̍ lɛ̄ŋnde̍ŋ nde᷅ŋ ni᷄ŋ wa᷅ŋnda̍ o̍ hɔ̄l le̍ mā wa̍ māā lāse̍ī.” 

26Mɛ̄ɛ̍ ya̍ I̍ chi̍i̍ pīɛ̄īle̍ŋ nde᷅ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ dīmūl la̍ āā, 

27“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, Mɛ̄lɛ̄ka̍ cho̍ le̍ ŋ̄wāŋndā chīe̍e̍ kpo̍u̍ o̍ chi̍e̍ēŋndo̍ ni᷄ŋ 
ndo̍. Ō yɛ̄ɛ̍nɛ̍ cho̍ yɛ̄ ō kālā a̍ ya̍ Mɛ̍lɛ̄ka̍ mī būmba̍ ndu̍ tōsā? 

28Ya̍ŋ ndɔ̄ ni᷅la̍ŋ mā tūēī nyɛ̄ I̍ cho̍ hūnɔ̄ɔ̄ tōsā wo̍. Ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ hūnɔ̄ɔ̄ 
chi̍o̍o̍ ho̍ō mālɔ̄ɔ̄ Māsāa̍ Nābi̍u̍kānɛ̍ɛ̍sā o̍ cho̍ Ba̍bi̍lɔ̄ŋ ndo̍ a̍ wāŋnda̍ Ba̍bi̍lɔ̄ŋ bā 
mā bīī ndu̍. 

29Wāŋnda̍ Ba̍bi̍lɔ̄ŋ, a̍ hu̍ŋ chi᷅ŋa̍la᷅ŋ ha̍ā chi̍o̍o̍ wa̍, ā chō chi̍o̍o̍ ho̍ō bīyɔ̄ɔ̄ mā ma᷄l 
ndu̍ o̍ yīŋ. Ā chō ndu̍ lōmɔ̄ɔ̄ a̍ chīɛ̄īlā ndɔ̄la̍ŋ lā pīlɛ̍ la̍ŋ kpo̍u̍, la̍ŋ la̍ yɔ̍nūŋ ni̍ māā 
chīɛ̄īlā wāŋnda̍ hēl le̍cho̍o̍ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ o̍ Bāāl lo̍, ndu̍yɛ̍ mā tālā 
mu̍ɛ̍īya̍ŋ o̍ fo̍ndāŋndā lāŋ o̍ mɛ̄lɛ̄ka̍a̍ ndāa̍ lo̍, ma̍ tōsā mi̍ ya̍ Mɛ̍lɛ̄ka̍ dūāūnu̍ŋ 
tu̍mbe̍ a̍ nda̍ la̍ŋ. 

30Ō cho̍ ha̍ū le̍, wāŋnda̍ I̍sɔ̄lūɛ̄ī nda̍ wāŋnda̍ Chu̍dā a̍ ka̍ndu̍ yɔ̄ŋndā wɔ̄ɔ̍ŋnda̍ŋ 
tōsāa̍ ya̍ Mɛ̍lɛ̄ka̍ o̍ hɔ̄l te̍, o̍ kāndɔ᷄ŋndo̍ pa̍ nda̍ kāndu̍ ni̍ ma̍ hīāū lāchī a̍ la̍ŋ tōsāa̍. 
Le̍ te̍le̍ŋ o̍ te̍le̍ŋ wāŋnda̍ I̍sɔ̄lūɛ̄ī a̍ to̍sā nyɛ᷅ o̍ nyɛ̄ kɛ̄ndɛ̄ ya̍ o̍ hɔ̄l te̍. Sɔ̄ɔ̍ŋ to̍sā mī 
dɔ̍u̍nu᷄ŋ tu̍mbe̍ a̍ nda̍ wo̍ŋ, mu̍ŋ ko̍ nda̍ tōsā ni̍, nyɔ̄ɔ̍ŋ tōōsīa̍a̍ a̍ bālā ndāla̍ŋ mā 
sōōlūū mu̍ŋ māā mɛ̄lɛ̄ka̍a̍ ndā. 

31Chɔ̍ŋ a̍ te̍le̍ŋ chi̍o̍o̍ ho̍ō ō kīla̍ŋ ndo̍, mbo̍ bīī a̍ pāa̍le̍ hāūle̍ŋ nde᷅ŋ, le̍ te̍le̍ŋ o̍ te̍le̍ŋ 
wāŋnda̍ ha̍ā sɔ̄ɔ̍ŋ to̍sā mī ta̍mbu̍ kɔ̄l a̍ nda̍ ndu̍yɛ̍ mī dɔ̍u̍nu᷄ŋ tu̍mbe̍ a̍ nda̍ o̍ ka̍lā 
ka̍lā wo̍ŋ, mu̍ŋ ko̍ nda̍ tōsā ya̍ o̍ hɔ̄l ni̍. Nyɛ̄ kōŋ ya̍ I̍ kɛ̍ɛ̍si̍a̍a̍ ni̍ le̍ mī tɛ̍ɛ̍mbu̍u̍ ndu̍. 

32Wāŋnda̍ I̍sɔ̄lūɛ̄ī a̍ wāŋnda̍ Chu̍dā a̍ to̍sa̍ mi̍ ya̍ Mɛ̍lɛ̄ka̍ dūāūnu̍ŋ tu̍mbe̍ a̍ nda̍ o̍ 
ka̍lā ka̍lā, fo̍ndōle̍, le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, nda̍ ni̍, a̍ māsāa̍ ndāā 
bɛ̍ndūa̍a̍ lātūlu̍, a̍ wānāā ndāā bɛ̍ndūa̍a̍, a̍ wānāā ndāa̍ so̍lī sa̍lāla̍ŋ o̍ ya̍ Mɛ̍lɛ̄ka̍ lo̍ 
wa̍, a̍ wānāa̍ su̍a̍ā le̍ ya̍ Mɛ̍lɛ̄ka̍ wa̍, a̍ pūa̍a̍ Chu̍dā ndu̍yɛ̍ a̍ wānā o̍ wāna̍ cho̍ 
Chūlu̍sɛ̄lɛ̄m. 

33Nda̍ kpo̍u̍ ma̍ lō o̍ ko̍ŋ, ma̍ mūlūl la̍ kɔ̄ɔ̄la̍ŋ. Le̍ te̍le̍ŋ o̍ te̍le̍ŋ I̍ wa̍ nda̍ pɛ̄ɛ̄kōo̍ le̍ 
mā tōl nɛ̄i̍ nūu̍ kɔ̄ɔ̄lī, kɛ̍ ā ye᷄ŋ ya̍ lānī le̍, kɛ̄lɛ̄ŋgāāle̍, mā chūa̍ sīlā nūu̍. 

34Nyɛ̄m nda̍ sōōlūū māā mɛ̄lɛ̄ka̍a̍ ndā, mi̍ ya̍ Mɛ̍lɛ̄ka̍ tūl mu̍ŋ yɛ̄le̍ŋ tūl bɛ̄ndōo̍ 
wo̍ŋ, chīɛ̍i̍ cho̍ le̍ ya̍ Mɛ̍lɛ̄ka̍ wo̍, o̍ chīɛ̄ī kōŋ ni᷄ŋ kpe̍e̍kpe̍i̍ nda̍ kɔ̍ kɛ̍sī nyɛ̄m ndāŋ 
mu̍ŋ ni̍ le̍ mu̍ŋ sōōlūūwo̍ lo̍ŋ. O̍ ko̍ŋ, ma̍ tōsā mi̍ chīɛ̄ī nūu̍ ō sīmnu᷄ŋ fo̍ndāŋ nɔ̄ɔ̄lɛ̍i̍ 
ya̍ Mɛ̍lɛ̄ka̍ o̍ hɔ̄l. 

35O̍ ko̍ŋ kɔ̍ɔ̍lī, ma̍ kɔ̍ ta̍ŋgūl fo̍ndāŋndā lāsōōlu̍u̍ la̍ŋ o̍ dɛ̍ŋgbɔ̍ɔ̍ Hi̍nɔ̄m le̍ Bāāl 
sōōlūūwo̍, ndu̍yɛ̍ mā kūā chu̍a̍a̍ ndāā wa̍ŋ pīāāndūa̍a̍ a̍ chūāā ndāā wa̍ŋ lāāndūa̍a̍ 
sa̍lālā la̍ŋ sōlīo̍o̍ lo̍ŋ o̍ mɛ̄lɛ̄ka̍ ndāa̍ Mo̍lɛ̍kī lo̍. Ō cho̍ ya̍ Mɛ̍lɛ̄ka̍ le̍ ve᷅m nda̍ ī wāā 
le̍nde̍ to̍sā le̍. Yīya᷄ŋ ko̍ŋ bɛ̍ɛ̍ ve̍ ya̍ o̍ kɔ̄l māā ā tōsā su̍ɛ̍i̍ i̍wɔ̍ɔ̍ŋīī wāā le̍nde̍ mā 
tōsa̍ mī wāŋnda̍ Chu̍dā a̍ si̍mnu᷄ŋ wa̍nāā yɔ̄ŋ wɔ̄ɔ̍ŋ te̍.” 

Mɛl̄ɛk̄a̍ chūe̍l Is̍ɔl̄ūɛi̍y̍a̍ būŋgɛī̄ le̍ nda̍ mīŋgīo̍o̍ o̍ lɛŋ̄ndē ndāla̍ŋ niŋ᷄ 
36O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ō dīmūl la̍ āā, “Wāŋnda̍ chō 
dīmīo̍o̍ māā, sɔ̍ŋgɔ̄ɔ̍, a̍ yīa̍a̍ŋ ndu̍yɛ̍ a̍ nāāla̍ŋ la̍ cho̍ ni᷅ŋ tōsā ni̍ mī wāŋnda̍ Ba̍bi̍lɔ̄ŋ 
a̍ bi̍ī chi̍o̍o̍ ho̍ō. Kɛ̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ dīmi̍ wo̍ cho̍ ho̍ō ni̍, 

37Mi̍ chē bɛ̍ɛ̍ mi̍ ta̍mbū kɔ̄l a̍ wāŋnda̍ I̍sɔ̄lūɛ̄ī ndu̍yɛ̍ mi̍ du̍a̍u̍nu᷄ŋ tu̍mbe̍ a̍ nda̍ o̍ 
ka̍lā ka̍lā, mi̍ wa᷅ tōsā ma̍ wā sɛ̄ŋi᷄ŋndo̍ a̍ nda̍ o̍ lɛ̄ŋnde̍ ni᷄ŋ kpo̍u̍ o̍ chɛ̄le̍ŋ ni᷄ŋ, kɛ̍ I̍ 
cho̍ nda̍ hūnɔ̄ɔ̄ chūūŋgīāā kpo̍u̍ mī so̍li̍ nda̍ o̍ lɛ̄ŋīī kēŋ ni᷄ŋ. I̍ cho̍ nda̍ sōlī lo̍ŋ, mī 
mi̍ŋgi̍ nda̍ o̍ fo̍ndāa̍ ho̍ō ndu̍yɛ̍ mī to̍sa̍ mā wānu̍ŋ na̍nu᷄ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ 
nyɛ̄ o̍ nyɛ̄ yɔ̍nūŋ nda̍ le̍. 

38I̍ cho̍ hūnɔ̄ɔ̄ wā Mɛ̄lɛ̄ka̍ ndā, ndu̍yɛ̍ mī nda̍ bɛ̍ɛ̍ a̍ wa̍ wānāā nī. 

39I̍ cho̍ tōsā mā nɔ̄ kɔ̄l pīlɔ̍ɔ̍, ndu̍yɛ̍ mā nɔ̄ vɛ̄lɛ̄ yēēmɛ̍i̍ pi᷅lɛ̍i̍ kpe̍. Le̍ dɛ̍nɛ̍ ndā 
kɛ̍ndɔ̄ɔ̍, ndu̍yɛ̍ a̍ le̍ dɛ̍nɛ̍ kɛ̍ndɛ̄ chūāā ndāa̍ fu̍lā ni̍ŋ o̍ nda̍ ni᷄ŋ nda̍, I̍ cho̍ tōsā mā 
nɔ̄ sīōōŋnde̍ le̍ ya̍ le̍ fɛ̍ɛ̍ŋ a̍ fɛ̍ɛ̍ŋ. 

40I̍ cho̍ hūnɔ̄ɔ̄ kpe̍ma̍a̍ yīī a̍ nda̍, o̍ wa᷅ ni̍ŋ na̍a̍ tɛ̄ɛ̄ŋ na̍a̍ nda̍ā le̍ fɛ̍ɛ̍ŋ a̍ fɛ̍ɛ̍ŋ ndo̍. 
Kpe̍ma̍ ko̍ŋ wa᷅ ni̍ŋ ni̍, māā le̍ fɛ̍ɛ̍ŋ a̍ fɛ̍ɛ̍ŋ I̍ pɛ̍ŋgī ni̍ŋ a̍ nda̍ sɔ̄ɔ̍ŋ kɛ̍ndɔ̍ŋ tōsāllo̍ le̍, 
ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mā nɔ̄ sīōōŋnde̍ o̍ kɔ̄ltā ndāla̍ŋ ni̍ŋ le̍ ya̍. Ko̍ŋ to̍sā ni̍ ā 
kɛ̍ɛ̄ lɛ̍ ya̍ le̍ nyɛ̄m chēle̍ŋndo̍ sōōlūū le̍. 

41Le̍ te̍le̍ŋ o̍ te̍le̍ŋ kɔ̄l nūu̍ ō wā ni̍ŋ a̍ nya̍a̍lo̍o̍ le̍ nda̍ sɔ̄ɔ̍ŋ kɛ̍ndɔ̍ŋ tōsāllo̍. I̍ cho̍ 
nda̍ kɛ̄sī o̍ lɛ̄ŋnde̍ŋ nde᷅ŋ ni᷄ŋ a̍ kɔ̄l nūu̍ ndu̍yɛ̍ a̍ yīya᷄ŋ nūu̍ kpo̍u̍ mɛ̄ɛ̍ ya̍ I̍ di̍mu̍l 
nda̍ yɛ̍, mā wa̍ na̍nu᷄ŋ le̍ fɛ̍ɛ̍ŋ a̍ fɛ̍ɛ̍ŋ.” 

42“Ya̍ Mɛ̍lɛ̄ka̍ Ya̍a̍wɛ̄ɛ̄, nyɛ̄ ya̍ I̍ di̍mi̍ wo̍ cho̍ ho̍ō ni̍. Mɛ̄ɛ̍ ya̍ I̍ di̍mi̍ nu̍a̍ā le̍ wāŋnda̍ 
I̍sɔ̄lūɛ̍i̍ nyɛ̄ pālāā bɛ̄ndōo̍ tūsīo̍o̍ chōo̍, ndu̍yɛ̍ mi̍ tu̍sī nda̍ ndu̍ chōo̍ yɛ̍, le̍nde̍, ko̍ni̍ 
ya̍ I̍ to̍sāl nda̍ ni̍ŋ vɛ̍lɛ̄ sɔ̍ɔ̍ŋ kɛ̍ndɛ̄ŋ ya̍ I̍ chu̍e̍l nda̍ būŋgɛ̄i̍ yo̍ŋ ni̍. 

43Lɛ̄ŋndē nya̍ chō le᷅ŋ hāū di̍mīo̍o̍ māā lē chūū yɔ̄ŋgɔ᷄ŋ o̍ wāŋnda̍ Ba̍bi̍lɔ̄ŋ ndo̍, 
māā lē chō hūnɔ̄ɔ̄ sīmnɔ᷄ŋ māā lɛ̄ŋndē po̍li̍, nāa̍ wāna̍ chi̍e̍e̍ kɛ̄lɛ̄ŋgāā chɔ̄lū o̍ ve᷅m 
le̍ wa̍ le̍ŋ, wāŋnda̍ chō vɛ̄lɛ̄ hūnɔ̄ɔ̄ mā hu᷄ŋ pi̍o̍ndū chīɔ̍ɔ̍ŋ o̍ lɛ̄ŋnde̍ nde᷅ŋ ni᷄ŋ 
wa᷅ŋnda̍ o̍ lābā. 

44Wāŋnda̍ chō vɛ̄lɛ̄ hūnɔ̄ɔ̄ chīɔ̍ɔ̍ŋ pīōndɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ ndu̍yɛ̍ mī yāu̍la̍ŋ lā 
tōōsi̍a̍ŋ wa᷅ŋnda̍ o̍ hɔ̄l, le̍ mī wānāā kāŋ ā wa̍ māā lāse̍ī. Tē lā tōōsi̍a̍ŋ pɛ̍ wānāa̍ nɔ̍ 
le̍ dīōlā ndāla̍ŋ pōōnyīa̍a̍ le̍cho̍ō wa̍ ā pōōnyi̍a̍a̍ dīōla̍ŋ, o̍ ko̍ŋ kɔ̍ɔ̍lī ta̍mbūe̍i̍yo̍ ō 
hāndu̍ŋ. He̍ī chō hūnɔ̄ɔ̄ yɔ̄nɔ᷄ŋ o̍ lɛ̄ŋnde̍ŋ nde᷅ŋ ni᷄ŋ kpo̍u̍, o̍ būŋgɛ̄ī Bɛ̍ŋnja̍mīŋnde̍ 
ni᷄ŋ ni̍, a̍ sɔ̄ndɔ̄kɔ̍lta̍ ba̍lu̍ Chūlu̍sɛ̄lɛ̄m nda̍ŋ, a̍ chi̍o̍o̍ŋ Chu̍dā kpo̍u̍, mu᷅ŋ bā tōūwo̍, 
a̍ mu᷅ŋ o̍ pēmbo᷄ŋ chōo̍, a̍ mu᷅ŋ o̍ pēmbo᷄ŋ hōlnɔ᷄ŋndo̍. Kāni̍ fo̍ndōle̍, te̍le̍ŋ cho̍ 
fūūlūū, I̍ cho̍ tōsā mā mīīŋgu̍ o̍ lɛ̄ŋndē ndāle̍ŋ ni̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

Chɛ̄lūīma̍yā 33 

Mɛl̄ɛk̄a̍ chūe̍l vɛl̄ɛ ̄Is̍ɔl̄ūɛi̍y̍a̍ būŋgɛī̄ dɛn̍ɛ ̍kɛn̍dɛī ̍
1Bōōndi̍i̍ ya̍ Chɛ̄lūīma̍yā wa̍ o̍ bīyɔ̄ɔ̍ ni᷄ŋ, o̍ la̍u̍ ba̍lu̍ fo̍ndā lēmāsāa̍ wo̍ ve̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍ o̍ dīi̍ŋ ndɔ̄ɔ̍, mbo̍ kē ya̍ yōōŋgū chēle̍ŋ. 

2Mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ to̍o̍si̍a̍a̍ chi̍e̍ēŋndo̍ ho̍ō wo̍, o̍ tu̍u̍la̍ ndu̍ o̍ kāndɔ᷄ŋndo̍, 
mbo̍ tōōsīāā ndu̍ kpɛ̍ kpɛ̍ mɛ̄ɛ̍ o̍ nɔ̍ le̍ wāa̍ yɛ̍ wo̍, mbo̍ sūāā vɛ̄lɛ̄ nāa̍ ya̍ chu̍a̍. Mi̍ 
Mɛ̄lɛ̄ka̍ nɔ̍ ko̍ŋ di̍ōla̍ŋ āā Mɛ̄lɛ̄ka̍ Ya̍a̍wɛ̄ɛ̄ wo̍ ō lō o̍ ko̍ŋ mbo̍ dīmūl la̍ āā, 

3“Nyu̍na̍ ya̍ Mɛ̍lɛ̄ka̍ dīōm, ndu̍yɛ̍ I̍ cho̍ nu̍m dīōm mūlī, o̍ ko̍ŋ kɔ̍ɔ̍lī, mī chɔ̍m nu̍m 
sɔ̄ɔ̍ŋ tɔ̍ɔ̍ma̍ŋ bɛ̄ndo̍ŋ, a̍ sɔ̄ɔ̍ŋ cho̍ ŋ̄ vīāŋna᷄ŋ a̍ si̍nā mu̍ŋ pɛ̄ŋgu̍ le̍ wo̍ŋ. 

4Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ā pīɛ̄īyo̍, nyɛ̄ ya̍ I̍ di̍mi̍ wo̍ cho̍ ho̍ō. Le̍ 
kīndīo̍o̍ yɔ̄ŋi̍ ya̍a̍mɔ̍ɔ̍wa̍a̍ dɔ̍ū ha̍ā nya̍ o̍ pi̍ŋndo̍ ni̍ŋ ma̍ bɛ̄ɛ̄ndīa̍ŋ le̍ nya̍ dēlɔ̄ɔ̍ 
chōo̍ wa̍ ā nɔ̄la̍ nya̍, mi̍ lā pēsī chīɛ̄īlā bɔ̄ɔ̍ bɔ̍ɔ̍ Chūlu̍sɛ̄lɛ̄m ndu̍yɛ̍ a̍ chīɛ̄īla̍ŋ lā ti᷄ŋ 
o̍ fo̍ndāŋ lēmāsāa̍. 

5Lā sīmūl ni̍ŋ wa᷅ŋnda̍ Ba̍bi̍lɔ̄ŋ a̍ sɔ̍ŋgɔ̍ɔ̍ mī wāŋnda̍ Ba̍bi̍lɔ̄ŋ a̍ ye᷅m nya̍ ndu̍yɛ̍ mā 
dīu̍ nya̍ ta̍u̍ ta̍u̍. Wāŋ vīlɛ̍i̍ya̍ ā pīā ni̍ŋ chi̍ɛ̍īla̍ŋ ni̍ŋ cha̍ cha̍. I̍ cho̍ tōsā mā dīu̍ nya̍ 
dīūwo̍ pīla̍, fo̍ndōle̍, ya̍ Mɛ̍lɛ̄ka̍ I̍ ta̍mbu̍ kɔ̄l a̍ nya̍ ndu̍yɛ̍ mi̍ du̍a̍u̍nu᷄ŋ tu̍mbe̍ a̍ nya̍ 
o̍ ka̍lā ka̍lā. Ya̍ Mɛ̍lɛ̄ka̍ I̍ fa̍ŋa̍ hɔ̄lāā nīa̍a̍ o̍ chi̍o̍o̍ ho̍ō chōo̍ ba̍ū, fo̍ndōle̍, le̍ yɔ̄ŋ 
wɔ̄ɔ̍ŋ wāŋnda̍ o̍ chi̍o̍o̍ ho̍ō ni᷄ŋ a̍ to̍sa̍ wo̍. 

6Kɛ̍ ndu̍yɛ̍, te̍le̍ŋ cho̍ fūūlūū mī hu̍ŋ ba̍ŋā chi̍o̍o̍ ho̍ō mī mi̍ŋgi̍ ndu̍ o̍ bā ndɔ̄ɔ̍ chōo̍. 
I̍ cho̍ vɛ̄lɛ̄ hūnɔ̄ɔ̄ wānāā nīa̍a̍ chīɔ̄ū mī to̍sa̍ mā wa̍ o̍ kɔ̄l nyūlū bɛ̍ndōo̍ ni̍ŋ, ndu̍yɛ̍ 
mā wānu̍ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ nyɛ̄ o̍ nyɛ̄ yɔ̍nūŋ o̍ pi᷅lɛ̍ le̍. 

7I̍ cho̍ hūnɔ̄ɔ̄ Chu̍dā a̍ I̍sɔ̄lūɛ̍i̍ mīŋgī tāŋgūl mī to̍sa̍ mā mīīŋgu̍ mɛ̄ɛ̍ nda̍ wa̍ o̍ tāse̍la̍ 
ndɔ̄ɔ̍ yɛ̍. 

8I̍ cho̍ nda̍ hūnɔ̄ɔ̄ dīndī, ndu̍yɛ̍ mī ma̍l nda̍ le̍ yɔ̄ŋndā wɔ̄ɔ̍ŋnda̍ nda̍ tōsa̍ a̍ ya̍ la̍ŋ, 
ndu̍yɛ̍ a̍ le̍ sīmūl nda̍ sīmu̍l la̍ wo̍. 

9Chūlu̍sɛ̄lɛ̄m o̍ to̍sā ni̍ŋ mī wāŋnda̍ dɔ̄ɔ̄nu᷄ŋ nya̍a̍le̍ a̍ ya̍, ndu̍yɛ̍ mā ke̍ ya̍ bɛ̄ɛ̄le̍ŋ 
ndu̍yɛ̍ mā kēlū yōŋgāa̍ a̍ ya̍ Mɛ̍lɛ̄ka̍ o̍kɔ̄ɔ̄. Wāŋnda̍ o̍ lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ 
ni᷄ŋ, tē ā hu᷄ŋ tu̍e̍ī a̍ sɔ̄ɔ̍ŋ kɛ̍ndɛ̄ŋ ya̍ I̍ to̍sāl ni̍ŋ wa᷅ŋnda̍ Chūlu̍sɛ̄lɛ̄m ndo̍ŋ o̍kɔ̄ɔ̄ pɛ̍, 
mā tūēī a̍ dɛ̍nɛ̍ kɛ̍ndɛ̄ bɛ̄ndū ya̍ I̍ to̍sā ni̍ŋ mbō wa̍ o̍ chi̍o̍o̍ ho̍ō ni᷄ŋ ndo̍, sīōōŋnde̍ 
chō nda̍ bīyɔ̄ɔ̄ a̍ ya̍ mā nyīīya̍ kpa̍kpā.” 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ di̍mī āā, “Wāŋnda̍ chō dīmīo̍o̍ māā, 
mbɔ̄ Chūlu̍sɛ̄lɛ̄m a̍ chi̍o̍o̍ŋ Chu̍dā ŋ̍ pi̍ɔ̍l. Ŋ̄ sīmnu᷄ŋ mɛ̄ɛ̍ po̍llo̍ ō wā nu̍a̍ā, wāna̍ 
chi̍e̍e̍ kɛ̄lɛ̄ŋgāā chɔ̄lū o̍ chɔ̄lū o̍ ve᷅m lo̍ŋ te̍ yɛ̍. Kɛ̍ ndu̍yɛ̍, te̍le̍ŋ cho̍ fūūlūū, 
fo̍ndāŋndā nya̍ cho̍ la᷅ŋ dīmīo̍o̍ a̍ la̍ŋ o̍kɔ̄ɔ̄ la̍ŋ, lā tūɛ̄ī ni̍ŋ vɛ̍lɛ̄ wāŋnda̍, 

11bɔ̄ɔ̄lūūlā kɔ̄ltā kɛ̄ndɛ̄la̍ŋ lo̍ŋ, a̍ nya̍a̍le̍ la̍ŋ ndu̍yɛ̍ a̍ chōndu̍ŋ kɔ̄l kɛ̄ndɔ̍ŋ o̍ nɔ̄la̍ 
kɛ̍sīāāla̍ŋ chōo̍. Wānāa̍ wa᷅ ni̍ŋ hu̍nɔ̄ɔ̍ sa̍lālā ba̍li̍ka̍la̍ŋ sōlīo̍o̍ o̍ ya̍ Mɛ̄lɛ̄ka̍ Ya̍a̍wɛ̄ɛ̄ 
lo̍ o̍ chīɛ̄ī nūu̍ ni᷄ŋ nda̍, lā tūɛ̄ī ni̍ŋ vɛ̍lɛ̄ nda̍ chōndu̍ŋ kɔ̄l kɛ̄ndɔ̍ŋ sōlīo̍o̍ mā wa̍ 
dīmīo̍o̍ o̍ chōndo̍ŋ ni᷄ŋ māā, lā ŋ̄ mēlnu᷅ŋ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ 
ba̍li̍ka̍, fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānā kɛ̍ndɛ̄, ndu̍yɛ̍ kāālā ndɔ̄ɔ̍ ō chō le̍ fɛ̍ɛ̍ŋ 
a̍ fɛ̍ɛ̍ŋ. Le̍ sa̍bū nda̍ wā ni̍ŋ cho̍ndu̍ŋ kɔ̄l kɛ̄ndɛ̄ŋ mu᷅ŋ sōlīo̍o̍ wo̍ cho̍ ni̍, I̍ cho̍ tōsā 
mī lɛ̄ŋnde̍ŋ nde᷅ŋ lē mīīŋgu̍ o̍ bā ndɔ̄ɔ̍ chōo̍, mī lē sīmnu᷄ŋ vɛ̍lɛ̄ lɛ̄ŋndē dɛ̍nɛ̍ 
kɛ̍ndɛ̄lē bɛ̄ndū māā pāāndū. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

12Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō hīāū lāchī a̍ sūɛ̍i̍, mbo̍ dīmī āā, 
“Lɛ̄ŋnde̍ cho̍ le᷅ŋ hūnɔ̄ɔ̄ lō fo̍ndō mī lē sīmnu᷄ŋ māā lɛ̄ŋndē po̍li̍, nāa̍ wāna̍ chi̍e̍e̍ 
kɛ̄lɛ̄ŋgāā chɔ̄lū o̍ chɔ̄lū ō che᷅l te̍ le̍ŋ, te̍le̍ŋ cho̍ fūūlūū, mī fo̍ndāŋndā māndāā 
lāsāāla̍ŋ lā tīu̍ vɛ̄lɛ̄ o̍ lɛ̄ŋnde̍ŋ nde᷅ŋ ni᷄ŋ, nāa̍ wānāā māndāā lāsāa̍ ā māndā ni̍ŋ sa̍a̍ 
ndāa̍ wa̍. 

13Chi̍e̍e̍ŋ cho̍ o̍ pēmbo᷄ŋ chōo̍ wo̍ŋ ni̍, a̍ chi̍o̍o̍ŋ o̍ pēmbo᷄ŋ hōlnɔ᷄ŋndo̍, a̍ būŋgɛ̄ī 
Chu̍dāve̍ ba᷅ tōūwo̍, a̍ būŋgɛ̄ī Bɛ̍ŋnja̍mīŋ nde̍, a̍ sɔ̄ndɔ̄kɔ̍lta̍ ba̍lu̍ Chūlu̍sɛ̄lɛ̄m nda̍ŋ, 
a̍ chi̍o̍o̍ŋ Chu̍dā, ŋ̄ pīlɔ̍ŋ kpo̍u̍ wānāā māndāā lāsāa̍ ā chō hūnɔ̄ɔ̄ tīū mā hu᷄ŋ wa᷅ 
vɛ̄lɛ̄ sāa̍ ndāa̍ chɔ̄mndo̍ māā pāāndū. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

14Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Būŋgɛ̄ī ya̍ I̍ chu̍e̍l wāŋnda̍ 
I̍sɔ̄lūɛ̄ī a̍ wāŋnda̍ Chu̍dā ve̍, te̍le̍ŋ cho̍ fūūlūū mī hu̍ŋ pe̍e̍lū būŋgɛ̄ī kēŋ. 

15A̍ te̍le̍ŋ ko̍ŋ, I̍ cho̍ wāŋndo̍ hɛ̄lī o̍ chīɛ̍i̍ Dēēvi̍o̍o̍ ni̍ŋ, o̍ cho̍ sa̍kpō wo̍, mī si̍i̍ŋgu̍u̍ 
ndu̍ māsāa̍ lɛ̄ŋnde̍ŋ nde᷅ŋ chōo̍, ndu̍yɛ̍ mbō tōsa̍ nyɛ̄ cho̍ sa̍kpō o̍ ko̍ŋ kɔ̍ɔ̍lī, mbo̍ 
bɛ̄ndā le̍ tōsāa̍ wo̍ o̍ lɛ̄ŋnde̍ŋ ni᷄ŋ kpo̍u̍. 

16O̍ te̍le̍ŋ ndɔ̄ɔ̍ bɛ̄ŋgu̍, lɛ̄ŋndē Chu̍dāle̍ŋ lē chō hūnɔ̄ɔ̄ pīōŋɔ̄ɔ̍ sɔ̄lā, ndu̍yɛ̍ o̍ ko̍ŋ 
kɔ̍ɔ̍lī, mī Chūlu̍sɛ̄lɛ̄m o̍ sɔ̍lā kɔ̄l nyūlōo̍ mbō wānu̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍. A̍ 
te̍le̍ŋ ko̍ŋ wāŋnda̍ ā vēēlū ni̍ŋ Chūlu̍sɛ̄lɛ̄m māā, Mɛ̄lɛ̄ka̍ Ya̍a̍wɛ̄ɛ̄, o̍ cho̍ sa̍kpō a̍ 
na̍a̍ wo̍. 

17Ndu̍yɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, nyɛ̄ ya̍ I̍ di̍mi̍ wo̍ cho̍ ho̍ō ni̍. Chɔ̍ŋ a̍ te̍le̍ŋ ko̍ŋ mbō 
kūɛ̄ a̍ lāchī kɛ᷅, o̍ pūlāle̍ Dēēve̍ le̍ŋ chōo̍ māsāā bɛ̍ndūa̍a̍ le̍ I̍sɔ̄lūɛ̄ī a̍ wa᷅ ni̍ŋ fu̍lāa̍ 
ni̍. 

18Ndu̍yɛ̍ o̍ ko̍ŋ kɔ̍ɔ̍lī, wānāa̍ fu̍la̍ o̍ pūlāle̍ Li̍va̍īle̍ŋ chōo̍ wa̍, le̍ te̍le̍ŋ o̍ te̍le̍ŋ o̍ pūlālē 
ndāle̍ŋ chōo̍ wānāa̍ so̍lī sa̍lāla̍ŋ o̍ ya̍ Mɛ̍lɛ̄ka̍ lo̍ wa̍ ā wā ni̍ŋ fu̍lāa̍ ni̍, sa̍lālā lūāmāā 
ni̍, sa̍lālā tɔ̄lɔ̄ɔ̄ ku̍l ni̍, sa̍lālā yɔ̄ŋāā chēle̍ŋ ni̍.” 

19Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ ya̍ Chɛ̄lūīma̍yā chu̍a̍, mbo̍ dīmūl la̍ āā, 

20“Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Di̍ ya̍ I̍ ke̍ pāa̍le̍ŋ a̍ nyūmnda̍ŋ ndo̍, 
tē wānā nɔ̍lā di̍ ko̍ŋ tɛ̄ɛ̄mbūū pɛ̍, mā to̍sa̍ pāa̍le̍ŋ lē fūlā lɛ̍ a̍ te̍le̍ŋ le̍ nɔ̍ le̍ fūlāa̍ wo̍ 
le̍, nyūmnda̍ŋ bɛ̍ɛ̍ mā to̍sa̍ mā tu᷅l lɛ̍ a̍ te̍le̍ŋ ma̍ nɔ̍ le̍ tōlɔ̄ɔ̍ wo̍ le̍ pɛ̍, 

21mɛ̄ɛ̍ kpe̍ma̍la̍ ti̍ɔ̍ɔ̍ŋndā ya̍ I̍ yi̍i̍ la᷅ŋ a̍ wāŋnda̍ ha̍ā la̍ŋ, ō ya̍ I̍ yi̍i̍ a̍ bu̍ɛ̍ī nūu̍ Dēēve̍ 
wo̍ ni̍, a̍ ō ya̍ I̍ yi̍i̍ a̍ Li̍va̍īya̍ wo̍, mɛ̄ɛ̍ wānā nɔ̍lā mā tɛ̍ɛ̍mbu̍u̍ kpe̍ma̍la̍ la̍ŋ. Tē wānā 
nɔ̍lā di̍ ko̍ŋ tɛ̄ɛ̄mbūū pɛ̍, mɛ̄ɛ̍ wānā nɔ̍lā mā tɛ̍ɛ̍mbu̍u̍ kpe̍ma̍la̍ ti̍ɔ̍ɔ̍ŋnda̍ŋ ndāŋ, 
mā to̍sa̍ wānāa̍ fu̍la̍ o̍ pūlāle̍ Dēēve̍ le̍ŋ chōo̍ wa̍ ā hi̍ū lāchi̍ a̍ wāa̍ māsāa̍ o̍ fōōfo̍ 
Dēēve̍ wo̍ chōo̍ le̍, ndu̍yɛ̍ mā to̍sa̍ wānāa̍ fu̍la̍ o̍ yu̍ŋgu̍ Li̍va̍īyo̍ chōo̍ mā sōlī 
sa̍lāla̍ŋ o̍ ya̍ lo̍ wa̍, ā hi̍ū la̍chi̍ a̍ sa̍lāla̍ŋ sōlīo̍o̍ o̍ ya̍ lo̍ le̍. 

22Wānāa̍ fu̍la̍ o̍ pūlāle̍ bu̍ɛ̍ī nūu̍ Dēēve̍ le̍ŋ chōo̍ wa̍ ni̍, a̍ wānāa̍ fu̍la̍ o̍ yu̍ŋgu̍ 
Li̍va̍īyo̍ chōo̍ wa̍, a̍ to̍sā wa̍llo̍ le̍ ya̍ wa̍, I̍ cho̍ tōsā mā kūi̍ ta̍u̍ ta̍u̍. Mɛ̄ɛ̍ lōo̍ŋ ŋ̄ chō 
nu̍a̍ā chōo̍ cho̍o̍ ŋ̄ chu̍ū chɔ᷅m te̍ yɛ̍, kɛ̄lɛ̄ŋgāā mɛ̄ɛ̍ si̍o̍ōŋnde̍ ī wā nu̍a̍ā o̍ pīo̍o̍ 
kɔ̄ŋgɔ̍ ī chu̍ū chɔ᷅m te̍ yɛ̍, le̍nde̍ wāŋnda̍ ha̍ā ā wā ni̍ŋ ni̍, ā chu̍ū chɔ᷅m te̍.” 

23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, 

24“Chɛ̄lūīma̍yā, nūm pi̍la̍ ā chō ni᷅ŋ tūēīyɔ̄ɔ̍ nyɛ̄ wāŋnda̍ chō dīmīo̍o̍ a̍ wānāā nīa̍a̍ 
o̍kɔ̄ɔ̄ wo̍. Ā chō dīmīo̍o̍ māā ya̍ Mɛ̍lɛ̄ka̍ I̍ kɛ̍ɛ̍ yu̍ŋgu̍la̍ ti̍ɔ̍ɔ̍ŋndā ya̍ I̍ hɛ̍li̍ la̍ŋ. Le̍ he̍ī, 
ma̍ wā wānāā nīa̍a̍ pɛ̄ɛ̄sāa̍ ā chūe̍ lɛ̍ nda̍ bɛ̍ɛ̍ māā ā chō lēlɛ̄ŋ te̍. 

25Kɛ̍ ndu̍yɛ̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Mɛ̄ɛ̍ ya̍ Mɛ̍lɛ̄ka̍ tōōsi̍a̍a̍ 
pāa̍le̍ŋ a̍ nyūmnda̍ŋ, mi̍ lo᷅ o̍ ko̍ŋ mi̍ ke᷅ nyɔ̄ɔ̍ŋ mu᷅ŋ di̍la̍ŋ kpɛ̍kpɛ̍. O̍ ko̍ŋ kɔ̍ɔ̍lī, mi̍ 
kɛ̍sī vɛ̄lɛ̄ sāwāla̍ŋ kpɛ̍ kpɛ̍, lā nyɔ̄ɔ̍ŋ o̍ chi̍e̍ēŋndo̍ ni᷄ŋ a̍ mu᷅ŋ o̍ ha̍la̍a̍ ni̍ŋ cho̍o̍ cho̍o̍ 
ŋ̍ nɔ̍ mī ŋ̄ wa̍ lēbɛ̄ŋgu̍ la̍ŋ. 

26Mɛ̄ɛ̍ di̍la̍la̍ŋ a̍ sāwāla̍ŋ lā chō nu̍a̍ā lā te̍mbū le̍ fɛ̍ɛ̍ŋ a̍ fɛ̍ɛ̍ŋ te̍ yɛ̍, le̍nde̍ kpe̍ma̍ ya̍ 
I̍ yi̍i̍ a̍ wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍, a̍ o̍ pūlāle̍ bu̍ɛ̍ī nūu̍ Dēēve̍ le̍ŋ chōo̍ 
wa̍ ō wā ni̍ŋ ni̍. Kpe̍ma̍ ya̍ I̍ yi̍i̍ a̍ nda̍ mi̍ di̍mī māā I̍ cho̍ wāŋndo̍ hɛ̄lī o̍ pūlāle̍ 
Dēēve̍le̍ŋ chōo̍ mī si̍i̍ŋgu̍u̍ ndu̍ māsāa̍ le̍ wānāa̍ fu̍la̍ o̍ pūlāle̍ E̍bīlāha᷅m nde̍ŋ chōo̍, 
a̍ pūlāle̍ Āa̍se̍le̍ŋ a̍ pūlāle̍ Che̍kɔ̍pūle̍ŋ ndo̍, I̍ cho̍ tōsā mbō hīōū lāchī a̍ wāa̍. I̍ cho̍ 
hūnɔ̄ɔ̄ wānāā nīa̍a̍ īnyīɛ̍ɛ̍ tūīīnɔ᷄ŋ, mī lo̍ ko̍ŋ mī to̍sa̍ mī lɛ̄ŋndē ndāle̍ŋ lē mīīŋgu̍ 
vɛ̄lɛ̄ nāŋɔ̄ɔ̄ māā pāāndū.” 

Chɛ̄lūīma̍yā 34 

Mɛl̄ɛk̄a̍ ke̍ Chɛl̄ūīma̍yā yōōŋgōo̍ le̍ Māsā Bɛn̍dōo̍ Sɛd̄īka̍yā 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ Chɛ̄lūīma̍yā chu̍a̍ mbo̍ kē ya̍ 
yōōŋgōo̍. A̍ te̍le̍ŋ ko̍ŋ, Māsāa̍ Nābi̍u̍kānɛ̍ɛ̍sā o̍ wa̍ Ba̍bi̍lɔ̄ŋ ndo̍ a̍ pūa̍a̍ ndūa̍a̍ 
chɔ̄ūwa̍ kpo̍u̍ ā wa̍ sɔ̍ŋgɔ̍ɔ̍ a̍ Chūlu̍sɛ̄lɛ̄m ndu̍yɛ̍, a̍ chi̍e̍e̍ŋ ba̍lu̍ Chūlu̍sɛ̄lɛ̄m ndo̍ŋ 
kpo̍u̍. Lɛ̄ŋīī Māsāa̍ Nābi̍u̍kānɛ̍ɛ̍sā o̍ wa̍ māsāa̍ chōo̍ ve̍ ki̍nɛ̍i̍, a̍ wānāā yɛ̍ yi̍a̍a̍ wa̍ 
ndu̍ o̍ bā bɛ̄ŋgu̍ wa̍, nda̍ kpo̍u̍ ma̍ chūūŋgīāā pūa̍a̍ ndāa̍ chɔ̄ūwa̍ ma̍ yɔ̄ŋ nda̍ le̍ 
sɔ̍ŋgɔ̄ɔ̍ ho̍ō. Mi̍ Mɛ̄lɛ̄ka̍ dīmūl la̍ āā, 

2“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ ā pīɛ̄īyo̍, nyɛ̄ ya̍ I̍ di̍mi̍ wo̍ cho̍ ho̍ō ni̍,” kɔ̍ 
nāa̍ Māsā Bɛ̍ndōo̍ Sɛ̄dīka̍yā chu̍a̍ māsāa̍ le̍ Chu̍dā, mā kɔ̍ di̍mūl ndu̍ māā ya̍ 

Mɛ̍lɛ̄ka̍ dīmi̍ āā, “Sɛ̄dīka̍yā, ya̍ Mɛ̍lɛ̄ka̍ Ya̍a̍wɛ̄ɛ̄ cho̍ hūnɔ̄ɔ̄ māsāa̍ Ba̍bi̍lɔ̄ŋ chi̍o̍o̍ 
ho̍ō mālɔ̄ɔ̄ o̍ bā ndu̍yɛ̍ mī to̍sa̍ mbō lōm ndu̍ kpo̍u̍. 

3Ndu̍yɛ̍ nūm Sɛ̄dīka̍yā pi̍la̍ bɛ̍ɛ̍ a̍ nɔ̍lā ni̍ŋ mā hɛ̄lu᷄ŋ mā nya̍a̍nu̍ŋ te̍. Ā chō nu̍m 
bīyɔ̄ɔ̄ mā yɔ̄ŋgu̍ nu̍m o̍ māsāa̍ Ba̍bi̍lɔ̄ŋ ndo̍. Lā chō chāna᷅ŋ nya̍ ndu̍ hɔ᷅lla̍ a̍ hɔ̄lla̍, 
ndu̍yɛ̍ mā si̍m ndu̍ o̍ hɔ̄l mā wa̍ ndu̍ hɔ̄lla̍ tōfāa̍ mā sūāā. Ndu̍yɛ̍ o̍ ko̍ŋ kɔ̍ɔ̍lī, ā chō 
lākɔ̄ a̍ nūm o̍ bīyɔ̄ɔ̍ ni̍ŋ Ba̍bi̍lɔ̄ŋ. 

4Kɛ̍ ndu̍yɛ̍, ya̍ŋ ni᷅la̍ŋ Sɛ̄dīka̍yā, mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ a̍ nūm o̍kɔ̄ɔ̄ 
wo̍. I̍ cho̍ tōsā a̍ cho̍ pi̍ɔ̍m sɔ̍lā o̍ chɔ̄ūwo̍ ni᷄ŋ te̍. 

5Ā chō hūnɔ̄ɔ̄ wu᷄ o̍ kɔ̄l nyūlū ni̍ŋ ndu̍yɛ̍ mī wāŋnda̍ ā cha̍ŋ nu̍m. Wāŋnda̍ chō 
hūnɔ̄ɔ̄ nyɛ̄m chūŋ kɛ̄ndɔ̍ŋ lōmɔ̄ɔ̄ o̍ cha᷄ŋ nu̍mndo̍ chōo̍ le̍ nu̍m bɛ̄ɛ̄le̍ŋ kīo̍o̍, mɛ̄ɛ̍ 
nda̍ lōm nyɛ̄m chūŋ kɛ̄ndɔ᷄ŋ o̍ cha᷄ŋnda̍ fi̍nyāā nūm a̍ ma̍māa̍ chōo̍ le̍ nda̍ bɛ̄ɛ̄le̍ŋ 
kīo̍o̍ yɛ̍, nda̍ yɔ̍nūŋ māā a̍ ke̍e̍ku̍ māsāa̍ o̍ lɛ̄ŋnde̍ŋ nde᷅ŋ ni̍ŋ nu̍m lāchī wa̍ ni̍. 
Wāŋnda̍ ā chō nu̍m cha̍ŋ mā dīmi̍ māā, ōo̍ māsa̍ nāa̍, māsa̍ nāa̍ ō vī fɔ̍. Ya̍ Mɛ̍lɛ̄ka̍ 
Ya̍a̍wɛ̄ɛ̄ ya̍ so̍ō ni̍.” 

6O̍ ko̍ŋ, nyɛ̄ o̍ nyɛ̄ Mɛ̄lɛ̄ka̍ ō dīmu̍l la̍, ya̍ Chɛ̄lūīma̍yā mi̍ di̍mūl Māsāa̍ Sɛ̄dīka̍ya̍ 
ndu̍ kpo̍u̍ Chūlu̍sɛ̄lɛ̄m chi̍e̍e̍. 

7A̍ te̍le̍ŋ ko̍ŋ, māsāa̍ Ba̍bi̍lɔ̄ŋ nda̍ pūa̍a̍ ndūa̍a̍ chɔ̄ūwa̍ ā wa̍ sɔ̍ŋgɔ̍ɔ̍ kpe̍e̍kpe̍i̍ a̍ 
chi̍o̍o̍ŋ mu᷅ŋ, mu̍ŋ yɔ̍nūŋ ni̍ māā Chūlu̍sɛ̄lɛ̄m La̍ki̍sī, a̍ Āsi̍kāā. Ndu̍yɛ̍ o̍ lɛ̄ŋndē 
Chu̍dāle̍ŋ ni᷄ŋ kpo̍u̍, chi̍e̍e̍ŋ mu̍ŋ ŋ̍ lo̍ŋ ni᷅ŋ mi̍ ŋ̄ nɔ̄ sāāsāla̍ŋ lā bālāā wo̍ŋ ŋ̍ wa̍ 
mu᷅ŋ ni̍. 

Wāŋnda̍ Is̍ɔl̄ūɛī̄ a̍ tɛɛ̍m̍bu̍u̍ chɛl̄a᷅ŋ nda̍ chɛl̄a᷅ŋ a̍ chīa̍a̍ mālɔɔ̄ ̍o̍kɔɔ̄ ̄wo̍ 
8Mi̍ chɛ̄la᷅ŋndo̍ ndu̍ o̍o̍ yɔ̍nu̍ŋ Ma̍sāa̍ Sɛ̄dīka̍ya̍ tɛ̄ɛ̄ŋ nda̍ wāŋnda̍ Chūlu̍sɛ̄lɛ̄m kpo̍u̍ 
le̍ mī wānā o̍ wānā ndu̍ o̍o̍ ma̍l chīa̍a̍ wa̍ ndu̍ o̍ bā wa̍ mā mīīŋgu̍ o̍ lānda̍ lo̍, ā bi̍ī 
nda̍ nyɛ̄ o̍ nyɛ̄ o̍ bā le̍ nda̍ mālɔ̄ɔ̍ le̍. 

9Mi̍ chɛ̄la᷅ŋndo̍ ō yɔ̄nu᷄ŋ, māā wānā o̍ wāna̍ nɔ̍ Hi̍būlūi̍nɔ̍ɔ̍ o̍ bā o̍ chɛ̄le̍ŋ ni̍ŋ, ō wa̍ 
chɛ᷅ wānā pɔ̍nɔ̍, ō wa̍ chɛ᷅ wānā la̍nɔ̍ māā ō nɔ̄ mbō ma᷄l ndu̍, māā wānā o̍ wānā o̍ 
nɔ̍ mbō kɛ̄si̍ cha᷄ŋ ndɔ̄ Hi̍būlūi̍nɔ̍ɔ̍ māā chɛ̄ le̍. 

10Wāŋ bɛ̄ndūāā I̍sɔ̄lūɛ̍i̍ya̍ kpo̍u̍, a̍ wānā o̍ wāna̍ lu̍ɛ̍ī o̍ chɛ̄la᷅ŋndo̍ ho̍ō bɛ̄ŋgu̍, nda̍ 
kpo̍u̍ ma̍ chɛ̄l, māā wānā o̍ wāna̍ nɔ̍ mbō ma᷄l chīa̍a̍ cho̍ ndu̍ o̍ bā wa̍ mā kūɛ̄nu᷄ŋ, 
chɛ̄ wānā pɔ̍nɔ̍ ni̍, chɛ̄ wānā la̍nɔ̍ ni̍, ndu̍yɛ̍ māā wānā o̍ wānā nɔ̍ lɛ̍ mbō bīī nda̍ a̍ 
ka̍ka̍ mbō mīŋgi̍ nda̍ o̍ lēchɛ̄ bɛ̄ŋgu̍ le̍. Ndu̍yɛ̍ ma̍ tōsā mɛ̄ɛ̍ nda̍ chɛ̄la᷅ŋ yɛ̍, mi̍ wānā 
o̍ wānā ma᷅l chīa̍a̍ wa̍ ndu̍ o̍ bā wa̍ ma̍ kūānu᷄ŋ. 

11Kɛ̍ mɛ̄ɛ̍ te̍le̍ŋ ti̍ŋ ō hīo̍u̍, ma̍ sīŋgā kɔ̄lta̍ŋ, ma̍ bīī vɛ̄lɛ̄ chīa̍a̍ kāŋ a̍ ka̍ka̍ ma̍ mīŋgī 
nda̍ o̍ chɛ̄le̍ŋ bɛ̄ŋgu̍. 

12Mɛ̄ɛ̍ sūɛ̍i̍ he̍ī ī yɔ̄nu̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā chu̍a̍, mbo̍ 
dīmūl la̍ āā, 

13“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, nyɛ̄ ya̍ I̍ di̍mi̍ wo̍ cho̍ ho̍ō ni̍, bōōndi̍i̍ ya̍ I̍ 
so̍li̍ fi̍nyāā nyāā ma̍māa̍ I̍chi̍pī o̍ chɛ̄le̍ŋ ni᷄ŋ nde̍, mi̍ yi̍ī kpe̍ma̍a̍ a̍ nda̍. Mi̍ di̍mūl 
nda̍ māā, 

14o̍ wɔ̄sīlā ŋɔ᷄mmɛ̍ū o̍ wɔ̄sīlā ŋɔ᷄mmɛ̍ū mɛ̄ɛ̄lu̍la̍ŋ, wānā o̍ wāna̍ nɔ̍ Hi̍būlūi̍nɔ̍ɔ̍ o̍ bā 
o̍ chɛ̄le̍ŋ ni᷄ŋ pɛ̍, ā nɔ̄ mā ma̍l ndu̍ mbō kūɛ̄nu᷄ŋ. Tē chɛ̄ kōŋ ō tōsa̍l nu̍m wa̍llo̍ le̍ 
wɔ̄sīla̍ŋ lā ŋɔ᷄mpu᷅m pɛ̍, ā nɔ̄, mā ma̍l ndu̍. Kɛ̍ fi̍nyāā nyāā ma̍māa̍ ā ye᷄ŋ ya̍ lānī le̍, 
kɛ̄lɛ̄ŋgāāle̍, mā tōsa̍ nyɛ̄ ya̍ I̍ di̍mu̍l nda̍ wo̍. 

15Kɛ̍ te̍le̍ŋ ti̍ŋ ko̍ni̍ o̍ hi̍o̍u̍ wɔ̄ ni̍, mi̍ nya̍ wāŋnda̍ I̍sɔ̄lūɛ̄ī a̍ hu᷅ŋ o̍ nya̍ pi̍la̍ ni̍ŋ mi̍ lā 
sīnā māā lā tōsa̍ yɔ̄ŋ wɔ̄ɔ̍ŋndo̍, mi̍ lā kɛ̄ɛ̄sīāā le̍ nyɛ̍ bɛ̍nda̍ ya̍ o̍ hɔ̄l lo̍ tōsāa̍. Nya̍ 
kpo̍u̍ mi̍ lā chɛ̄la᷅ŋ māā wānā o̍ wānā ō nɔ̄ mbō ma᷄l cha᷄ŋ ndɔ̄ I̍sɔ̄lūɛ̍i̍nɔ̍ cho̍ ndu̍ o̍ 
bā o̍ chɛ̄le̍ŋ ni᷄ŋ ndo̍ mbō kūɛ̄nu᷄ŋ fo̍ndō, ō bi̍ī ndu̍ nyɛ̄ o̍ nyɛ̄ o̍ bā le̍. Chīɛ̍i̍ cho̍ le̍ 
ya̍ Mɛ̍lɛ̄ka̍ wo̍, nāa̍ nya̍ sōōlūū ya̍ wa̍, lo̍ŋ kpe̍e̍kpe̍i̍ nya̍ hīŋ ni̍ mi̍ lā hu᷄ŋ yi̍ī 
kpe̍ma̍a̍ o̍ sūɛ̍i̍ he̍ī chōo̍. 

16Kɛ̍ mi̍ lā lō o̍ ko̍ŋ, mi̍ lā sīŋgā vɛ̄lɛ̄ kɔ̄ltā nyāla̍ŋ mi̍ lā tōsā sūɛ̍i̍ tɛ̍ɛ̍mbūū di̍o̍la̍ 
nīla̍ŋ lābɛ̄ɛ̄ ve̍. Chɛ̄ o̍ chɛ̄ nya̍ ma᷄l mbō sɔ̄la̍ bāŋa᷄ŋndo̍, chɛ̄ wānā pɔ̍nɔ̍ ni̍, chɛ̄ wānā 
la̍nɔ̍ ni̍, mi̍ lā bīī nda̍ vɛ̄lɛ̄ a̍ ka̍ka̍ mi̍ lā mīŋgī nda̍ o̍ chɛ̄le̍ŋ bɛ̍ŋgu̍. 

17“Le̍la̍ŋ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Le̍ kɛ̄ɛ̍ nya̍ kɛ̄ɛ̍ le̍ tūsi᷄ŋndo̍ o̍ 
dīōm nūu̍ bɛ̄ŋgu̍ mī lā kɛ̄ɛ̄ le̍ chāāŋāā nyāā I̍sɔ̄lūɛ̍i̍ya̍a̍ cho̍ nya̍ o̍ lābā o̍ chɛ̄le̍ŋ ni᷄ŋ 
nda̍ mālɔ̄ɔ̍ wo̍, I̍ cho̍ tōsā mī lā sɔ̄la̍ dɛ̍nɛ̍ pa̍lāā bɛ̄ndōo̍. I̍ cho̍ tōsā mī lā sɔ̄la̍ 
pīɔ̍mnda̍ŋ o̍ chɔ̄ūla̍ŋ ni̍ŋ, ndu̍yɛ̍ mī to̍sa̍ mī nāālā wɔ̄ɔ̍ŋndā bɛ̄ŋnda̍ŋ lā dīu̍ nya̍, a̍ 
yīmā bɛ̄ndūa̍ŋ. Nyɛ̄ ya̍ I̍ to̍sā ni̍ŋ a̍ nya̍ wo̍ lɛ̄ŋnde̍ kpo̍u̍ o̍ chi̍e̍ēŋndo̍ chōo̍ tē ā hu᷄ŋ 
tu̍e̍ī a̍ ndi̍ o̍kɔ̄ɔ̄ pɛ̍, sīōōŋīī bɛ̄ndūe̍i̍ chō nda̍ bīyɔ̄ɔ̄. 

18Bōōndi̍i̍ nya̍ wa̍ kpe̍ma̍a̍ ho̍ō yīīyo̍ ya̍ Mɛ̍lɛ̄ka̍ o̍ hɔ̄l le̍, nāū nya̍ dīī mi̍ lā tɛ̄ndā 
ndu̍ tɛ̄ɛ̄ŋ mi̍ lā kɛ̄sī tɛ̄ndūlā ndɔ̄la̍ŋ vēllāa̍ vēllē wo̍, wānā o̍ wa᷅na̍ ke̍e̍ku̍ o̍ tɛ̄ndūlā 
nāū kōŋ tɛ̄ɛ̄ŋ le̍ kpe̍ma̍ ko̍ŋ yīīyo̍, mbo̍ kɛ̄ɛ̄ le̍ nyɛ̍ di̍mi̍ŋ o̍ kpe̍ma̍ ko̍ŋ ni᷄ŋ ndo̍ 
tōsāa̍, wānā ko̍ŋ bɛ̍ɛ̍ mɛ̄ɛ̍ i̍ yɔ̍nu̍ŋ a̍ nāū ko̍ŋ yɛ̍, le̍nde̍ i̍ yɔ̍nūŋ ni̍ŋ a̍ ndu̍ ni̍. 

19Wāŋ bɛ̄ndūa̍a̍ Chu̍dā a̍ Chūlu̍sɛ̄lɛ̄m ni̍, wāŋ bɛ̄ndūa̍a̍ cha᷅l o̍ tōŋgo̍ kɔ̍ɔ̍sɔ̍ɔ̍ ni᷄ŋ 
nda̍ ni̍, wānāā sōlīāā lāsa̍lāa̍ ni̍, o̍ ko̍ŋ kɔ̍ɔ̍lī, a̍ wāŋnda̍ ā tūa̍a̍ kpo̍u̍, nda̍ kpo̍u̍ wānā 
o̍ wāna̍ ke̍e̍ku̍ o̍ tɛ̄ndūlā nāūwo̍ ho̍ō tɛ̄ɛ̄ŋ le̍ kpe̍ma̍a̍ ho̍ō yīīyo̍, le̍nde̍ i̍ yɔ̍nūŋ ni̍ŋ 
a̍ nda̍ ni̍. 

20I̍ cho̍ nda̍ hūnɔ̄ɔ̄ mālɔ̄ɔ̄ ya̍a̍mɔ̍ɔ̍wa̍a̍ ndāa̍ o̍ bā, a̍ cho̍ kīndīo̍o̍ kpe̍e̍kpe̍i̍ le̍ nda̍ 
dīūwo̍ wa̍ mā dīu̍ nda̍ kpo̍u̍. Yōūwa̍ a̍ vīsīāā yōndūa̍a̍ nda̍ di̍ā ni̍ŋ di̍a̍llūŋ nda̍ŋ ni̍. 

21Ndu̍yɛ̍ Māsāa̍ Sɛ̄dīka̍yā ni̍, wānāā ndūāā bɛ̍ndūa̍a̍ ni̍, I̍ cho̍ nda̍ mālɔ̄ɔ̄ 
ya̍a̍mɔ̍ɔ̍wa̍a̍ ndāa̍ ye̍e̍ma̍ yēēmā bɛ̄ndōo̍ le̍ nda̍ dīūwo̍ wa̍ o̍ bā. Māsāa̍ Ba̍bi̍lɔ̄ŋ 
pūa̍a̍ ndūa̍a̍ chɔ̄ūwāa̍ hu̍ŋ chi᷅ŋa̍la᷅ŋ nya̍ ha̍ā, ma̍ mīīŋgu᷄ŋ nda̍, nda̍ o̍ bā ya̍ I̍ cho̍ 
Māsāa̍ Sɛ̄dīka̍yā nda̍ wānā ndūāā bɛ̍ndūa̍a̍ mālɔ̄ɔ̄ ni̍. 

22Ya̍ Mɛ̍lɛ̄ka̍ Ya̍a̍wɛ̄ɛ̄ cho̍ to̍sā mī pūa̍a̍ Ba̍bi̍lɔ̄ŋ a̍ hi᷅ŋ vɛ̄lɛ̄ mā hu᷄ŋ de̍l chi̍o̍o̍ ho̍ō 
chōo̍. Ā chō hūnɔ̄ɔ̄ chi̍o̍o̍ ho̍ō chīŋa̍la᷅ŋ a̍ sɔ̍ŋgɔ̍ɔ̍, ndu̍yɛ̍ mā bīī ndu̍, o̍ ko̍ŋ kɔ̍ɔ̍lī, mā 

ma᷄l ndu̍ o̍ yīŋ mbō ŋūɛ̄. Ndu̍yɛ̍ I̍ cho̍ tōsā mī chi̍o̍o̍ŋ Chu̍dā ŋ̍ pi̍ɔ̍l mī ŋ̄ sīmnu᷄ŋ 
pɔ᷅mnda̍ŋ nāa̍ wāna̍ chi̍e̍e̍ o̍ che᷅l te̍ wa̍.” 

Chɛ̄lūīma̍yā 35 

Sūūkia̍̍ŋ yɔn̍u̍ŋ Chɛl̄ūīma̍yā tɛɛ̄ŋ̄ nda̍ yu̍ŋgu̍ Lu̍ɛk̍a̍bī wo̍ wo̍ 
1A̍ bōōndi̍i̍ Chɛ̄hōwa̍kīm, po̍ Chōōsa̍yā wo̍ ō wa̍ māsāa̍ Chu̍dā ve̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍, mbo̍ kē ya̍ yōōŋgōo̍. Mbo̍ dīmūl la̍ āā, 

2“Chɛ̄lūīma̍yā, kɔ̍ o̍ chāāŋāā nyāā I̍sɔ̄lūɛ̍i̍ya̍ ā pīli̍a̍a̍ lo̍ nda̍ yɔ̍nūŋ māā yu̍ŋgu̍ 
Lu̍ɛ̍ka̍bī wo̍ ni̍, mā ve̍e̍lu̍ nda̍, mā kōma̍l nu̍m o̍ chīɛ̍i̍ cho̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ 
wo̍, o̍ lu̍mūi̍la̍ cho̍ lā hōlāā a̍ kpāki̍ chīɛ̄ī kōŋ nda̍ŋ ō pīlɛ̍ ni̍ŋ. Tē a̍ ve̍e̍lu̍ nda̍ lo̍ŋ 
pɛ̍, a̍ fa̍nda̍ nda̍ mūɛ̄īya̍ŋ le̍ mā ko᷄l.” 

3O̍ ko̍ŋ, mi̍ ma̍lnu᷄ŋ mi̍ ku̍ā nāa̍ yu̍ŋgu̍ Lu̍ɛ̍ka̍bī wo̍ chūā mɛ̄ɛ̍ nda̍ chō kpo̍u̍, 
Chāāsāna̍yā, po̍ Chɛ̄lūīma̍yā ndɔ̍ɔ̍ma̍ nī wo̍, ndu̍ yɔ̍nūŋ māā po̍ ma̍ma̍ Hābāsīna̍yā 
wo̍ ni̍, a̍ pūa̍a̍ ā pīli̍a̍a̍ kpo̍u̍ o̍ yu̍ŋgu̍ ko̍ŋ chōo̍, o̍ ko̍ŋ kɔ̍ɔ̍lī, a̍ pūa̍a̍ ndu̍ Cha̍a̍sa̍na̍yā 
wa̍. 

4Mi̍ ve̍e̍lū nda̍ kpo̍u̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍. Mi̍ lu̍ɛ̍ī a̍ nda̍ o̍ lu̍mūi̍ pūa̍a̍ Ha̍nāŋ 
nda̍ ni᷄ŋ. Ha̍nāŋ ko̍ŋ yɛ̄ wāna̍ su̍a̍ā le̍ Mɛ̄lɛ̄ka̍ wo̍ o̍ wa̍ ni̍, fi̍nyā ndɔ̍ dīōla̍ŋ āā 
Īkīdāla̍yā. Wāŋ bɛ̄ndūa̍a̍ wa̍ o̍ chīɛ̍i̍ Mɛ̄lɛ̄ka̍a̍ wa̍, o̍ lu̍mūi̍ ndāa̍ īkɛ̄i̍ lu̍mūi̍yo̍ ho̍ō ō 
wa̍ ni̍, o̍ lu̍mūi̍ Māāsɛ̍yā wo̍ chōo̍. Māāsɛ̍yā ko̍ŋ, fi̍nyā ndɔ̍ wa̍ Si̍a̍lūm ni̍. Ndu̍yɛ̍ 
Māāsɛ̍yā ko̍ŋ, ndu̍ ndu̍ o̍o̍ ma̍ndā di̍o̍o̍ le̍ lūɛ̄īyɔ̄ɔ̍ o̍ fo̍ndā chīɛ̍i̍ Mɛ̄lɛ̄ka̍a̍ ni̍. 

5O̍ ko̍ŋ kɔ̍ɔ̍lī, mi̍ chu̍ā kpɛ̍ɛ̍nɛ̍ŋ māmūɛ̄īyo̍ŋ, a̍ mūɛ̄īya̍ŋ lēni᷄ŋ ma̍ pi̍a̍ā cha̍, a̍ tāālāla̍ 
ko̍lāā māmūɛ̄īla̍ŋ mi̍ kɛ̍sī nda̍ lāchī. Mi̍ di̍mūl nda̍ a̍a̍, “Lā chē mūɛ̄īya̍ŋ mī lā ko᷄l.” 

6Kɛ̍ ma̍ dīmūl la̍ āā, “Na̍a̍ ŋ̄ ko᷅l ma̍mu̍ɛ̍i̍ le̍. Chōna̍da̍bī fi̍nyāā nāā ma̍mā po̍ 
Lu̍ɛ̍ka̍bī wo̍, ndu̍ cho̍ŋgu̍ŋ fi̍nyāā nāa̍ sīndɛ̄ le̍nde̍ ni̍ mbo̍ dīmūl nda̍ āā, ‘Nya̍ ni̍, a̍ 
wānā o̍ wāna̍ cho̍ fūlā o̍ pūlālē nyāle̍ŋ chōo̍, le̍ fɛ̍ɛ̍ŋ a̍ fɛ̍ɛ̍ŋ lā ko᷅l māmūɛ̄ī le̍. 

7O̍ ko̍ŋ kɔ̍ɔ̍lī, lā ta̍ŋgūl vɛ̄lɛ̄ lāchīɛ̄ī le̍ mālɔ̄ lēni᷄ŋ te̍, lā to̍sā wa̍li̍ kɛ̄lɛ̄ŋgāā mī lā nɔ̄ 
kpe̍le̍la̍ īyɔ̄m te̍. Le̍ fɛ̍ɛ̍ŋ a̍ fɛ̍ɛ̍ŋ, tɛ̍ndɛ̄i̍la̍ŋ la̍ŋ la̍ cho̍ chīɛ̄īlā nyāla̍ mālɔ̄la̍ŋ ni̍. Ko̍ŋ 
to̍sā ni̍, mī lā vīōū yōōmū ta̍u̍ ta̍u̍ o̍ lɛ̄ŋndē nya̍ chō le᷅ŋ ni᷄ŋ wānā cha᷅ko̍ āā mīālla̍ 
nya̍ chō ni̍ le̍ŋ. 

8Ndu̍yɛ̍ nyɛ̄ o̍ nyɛ̄ Chōna̍da̍bī fi̍nyā nāā ma̍ma̍, po̍ Lu̍ɛ̍ka̍bī wo̍ ō dīmu̍l fi̍nyāā nāa̍ 
māā na̍a̍ ŋ̄ to̍sā le̍, ŋ̄ sōli̍ wɔ̍ ndu̍ dīōm te̍. Na̍a̍ pi̍la̍ ni̍, lāāndāā nāa̍ ni̍, pūa̍a̍ nāā 
wa᷅ŋ pīāāndūa̍a̍ ni̍, chūāā nāā wa᷅ŋ lāāndūa̍a̍ ni̍, ŋ̄ ko᷅l ma̍mu̍ɛ̍i̍ le̍, 

9ŋ̄ tēŋgu̍l la̍chi̍ɛ̍i̍ le̍ mī ŋ̄ wa̍ lēni᷄ŋ te̍, ŋ̄ nɔ̍ kpe̍le̍la̍ īyɔ̄m te̍, ŋ̄ nɔ̍ ŋ̍chi̍ɛ̍ɛ̍ le̍, kɛ̄lɛ̄ŋgāā 
mī ŋ̄ nɔ̄ lātɔ̄lɔ̄ɔ̄. 

10Kāni̍ bɛ̍ɛ̍, tɛ̍ndɛ̄i̍la̍ŋ, la̍ŋ la̍ cho̍ chīɛ̄īlā nāāla̍ŋ ni̍. Ndu̍yɛ̍ nyɛ̄ o̍ nyɛ̄ Chōna̍da̍bī 
fi̍nyā nāā ma̍mā o̍ di̍mu̍l fi̍nyāā nāa̍, ŋ̄ sōli̍ wɔ̍ ndu̍ dīōm te̍. 

11Kɛ̍ mɛ̄ɛ̍ Māsāa̍ Bɛ̍ndōo̍ Nābi̍u̍kānɛ̍ɛ̍sā ho̍ō Ba̍bi̍lɔ̄ŋ o̍ hu̍ŋ de᷅l lɛ̄ŋnde̍ŋ nde᷅ŋ chōo̍ 
a̍ sɔ̍ŋgɔ̍ɔ̍, mi̍ ŋ̄ kɛ̄ɛ̄sīāā le̍ mī ŋ̄ hīŋ Chūlu̍sɛ̄lɛ̄m na̍nu᷄ŋ mī ŋ̄ hu᷄ŋ cha᷅l na̍nu᷄ŋ, 
fo̍ndōle̍, sīōōŋnde̍ wa̍ nāa̍ le̍ pūa̍a̍ chɔ̄ūwa̍ Ba̍bi̍lɔ̄ŋ a̍ pūa̍a̍ chɔ̄ūwa̍ Si̍i̍līāā. Mɛ̄ɛ̍ nyɛ̄ 
ko̍ŋ to̍sa̍ ni̍, mi̍ ŋ̄ wā hāū i̍cha̍li̍ Chūlu̍sɛ̄lɛ̄m na̍nu᷄ŋ.’ ” 

12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ ya̍ Chɛ̄lūīma̍yā āā, 

13“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, nyɛ̄ 
ya̍ I̍ di̍mi̍ wo̍ cho̍ ho̍ō ni̍, kɔ̍ mā kɔ̍ di̍mūl wāŋnda̍ Chu̍dā, a̍ wāŋnda̍ Chūlu̍sɛ̄lɛ̄m 
chi̍e̍e̍ māā ya̍ Mɛ̍lɛ̄ka̍ dīmi̍ āā, ‘Wāŋnda̍ Chu̍dā, a̍ nya̍ wāŋnda̍ Chūlu̍sɛ̄lɛ̄m, vɛ᷅ lā 
chu̍ē si̍lāa̍ nūu̍ ndu̍yɛ̍ mī lā tūēī ya̍ Mɛ̄lɛ̄ka̍ Ya̍a̍wɛ̄ɛ̍ dīōm te̍? 

14Chōna̍da̍bī, po̍ Lu̍ɛ̍ka̍bī wo̍, chōŋgɔ᷄ŋ o̍ cho̍ŋgu̍ŋ si̍ndɛ̄ chūāā ndūa̍a̍ a̍ lēpūlā kɛ᷅, 
māā fɛ̍ɛ̍ŋ a̍ fɛ̍ɛ̍ŋ bɛ̍ɛ̍ ā ko᷅l māmūɛ̄ī le̍ wo̍, wānāa̍ fu̍la̍ o̍ pūlāle̍ ndɔ̄le̍ŋ chōo̍ wa̍, ā 
chō wɔ̄ hāū o̍ dīōm tūɛ̄īyāā kōŋ bɛ̄ŋgu̍, fo̍ndōle̍, ā yēēma̍ mā sōli̍ fi̍nyā nda̍ ma̍ma̍ 
dīōm te̍. Kɛ̍ nya̍ wāŋnda̍ I̍sɔ̄lūɛ̄ī, le̍ te̍le̍ŋ o̍ te̍le̍ŋ I̍ cho̍ sūɛ̍i̍ nāa̍ nya̍ chūā mī chɔ᷅m 
nya̍ dīōmndā nīla̍ŋ, kɛ̍ lā chɛ᷄l mī lā tūēī ya̍ dīōm te̍. 

15Mi̍ yɔ᷅ŋ bu̍ɛ̍i̍yāā nīa̍a̍ kpo̍u̍, nda̍ yɔ̍nūŋ māā wānāa̍ su̍a̍ā le̍ ya̍ wa̍ ni̍ le̍ mā hu᷄ŋ 
so̍ō nāa̍ nya̍ chūā, yɔ̄ŋndo̍ nda̍ le̍ te̍le̍ŋ o̍ te̍le̍ŋ a̍ yōōŋgūla̍ŋ le̍ nya̍. Ma̍ sīlā nya̍ 
māā nya̍ pɛ̄ŋgi̍ sɔ̍ɔ̍ŋ wɔ̍ɔ̍ŋndo̍ŋ tōsāa̍, ndu̍yɛ̍ mī lā māŋga̍la̍ ka̍a̍lā nyāla̍ŋ. O̍ ko̍ŋ 
kɔ̍ɔ̍lī, ma̍ dīmūl nya̍ māā nya̍ so̍o̍lūū nyɛ̄m chēle̍ŋndo̍ŋ, ndu̍yɛ̍ mī lā sāāŋgi̍a̍l mu̍ŋ 
māā mɛ̄lɛ̄ka̍a̍ nyā le̍, māā ko̍ŋ to̍sā ni̍, mī lā hīōū lāchī a̍ cha᷄lle̍ o̍ lɛ̄ŋnde̍ŋ nde᷅ŋ 
ni̍ŋ, lɛ̄ŋndē ya̍ I̍ ke̍ le̍ŋ fi̍nyāā nyāā ma̍māa̍ a̍ nya̍ le̍ŋ. Kɛ̍ lā tūi̍i̍ ya̍ dīōm te̍, 
kɛ̄lɛ̄ŋgāāle̍, mī lā to̍sa̍ nyɛ̄ ya̍ I̍ di̍mu̍l nya̍ wo̍. 

16Chōna̍da̍bī, po̍ Lu̍ɛ̍ka̍bī wo̍, nyɛ̍ o̍ mɛ̍i̍ sīndɛ̄ pūa̍a̍ ndūa̍a̍ ō chōŋga᷄ŋ ndo̍, a̍ pāa̍le̍ 
hāūle̍ŋ nde᷅ŋ bɛ̍ɛ̍ wānāa̍ fu̍la̍ o̍ pūlālē lēŋ chōo̍ wa̍, ā chō wɔ̄ hīōūwɔ̄ɔ̍ o̍ dīōm 
tūɛ̄īyāā kōŋ bɛ̄ŋgu̍. Kɛ̍ nya̍ wāŋnda̍ I̍sɔ̄lūɛ̄ī lā chɛ᷄l mī lā tūsi̍ŋ o̍ dīōm nūu̍ bɛ̄ŋgu̍ 
lē. 

17Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̄ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, 
nyɛ̄ ya̍ I̍ di̍mi̍ wo̍ cho̍ ho̍ō nī. Dɛ̍nɛ̍ pa̍lāā o̍ dɛ̍nɛ̍ pa̍lāā ya̍ I̍ kɔ̍ŋgɔ̍la̍ŋ le̍ nya̍ tūsīo̍o̍ 
chōo̍, nya̍ wāŋnda̍ Chu̍dā, a̍ nya̍ wānā o̍ wāna̍ cho̍ Chūlu̍sɛ̄lɛ̄m, I̍ cho̍ nya̍ ndu̍ tūsī 
chōo̍ kpo̍u̍, fo̍ndōle̍, le̍ mɛ̄ɛ̍ nya̍ kɛ̄ɛ̍ ya̍ dīōm yɛ̍. I̍ so̍ō nāa̍ nya̍ chūā, lā tūi̍i̍ ya̍ dīōm 
te̍, ndu̍yɛ̍ mi̍ ve̍e̍lū nya̍ le̍ mī lā mīīŋgu̍ ya̍ o̍ ībūŋ, kɛ̍ lā ye᷄ŋ ya̍ lānī le̍.’ ” 

18O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā di̍mūl wānāa̍ fu̍la̍ o̍ ku̍nda̍ Lu̍ɛ̍ka̍bī wo̍ chōo̍ wa̍ 
a̍a̍, “Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ dīmi̍ a̍ nya̍ 
o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, ‘Le̍ mɛ̄ɛ̍ nya̍ tūsi̍ŋ o̍ dīo̍m Chōna̍da̍bī fi̍nyā nyā 
ma̍mā wo̍ bɛ̄ŋgu̍, mi̍ lā chūā sāwāla̍ o̍ do̍u̍ nya̍ la̍ŋ kpo̍u̍, ndu̍yɛ̍ nyɛ̄ o̍ nyɛ̄ o̍ di̍mu̍l 
nya̍ le̍ tōsāa̍ mi̍ lā tōsā ndu̍ yɛ̍, 

19ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, I̍ chu̍e̍l 
nya̍ būŋgɛ̄i̍, māā chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, pūa̍a̍ fu̍la̍ o̍ yu̍ŋgu̍ 
Chōna̍da̍bī wo̍ chōo̍ wa̍, nda̍ wa᷅ ni̍ŋ wa̍llo̍ le̍ ya̍ Mɛ̍lɛ̄ka̍ le̍ te̍le̍ŋ o̍ te̍le̍ŋ ni̍.’ ” 

Chɛ̄lūīma̍yā 36 

Ba̍lu̍kī o̍ to̍fa̍l wāŋnda̍ dīōmnda̍ Mɛl̄ɛk̄a̍ la̍ŋ o̍ chīɛi̍ ̍Mɛl̄ɛk̄a̍a̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ mbo̍ kē ya̍ yōōŋgōo̍. Wɔ̄sī 
Chɛ̄hōwa̍kīm, po̍ Chōōsa̍yā wo̍ ō chīŋa̍ wɔ̄sīla̍ŋ lā hīɔ̍ɔ̍lu̍ o̍ lēmāsā Chu̍dā wo̍, o̍ 
wɔ̄sī kōŋ ni̍ŋ kpe̍e̍kpe̍i̍ ya̍ I̍ sɔ̍la̍ yōōŋgōo̍ ho̍ō ni̍. Mi̍ Mɛ̄lɛ̄ka̍ dīmūl la̍ āā, 

2“Chu̍a̍ ya̍u̍wo̍ mā po̍o̍nyi̍a̍a̍ nyɛ̄ o̍ nyɛ̄ ya̍ Mɛ̍lɛ̄ka̍ dɔ̄ū nu̍m o̍ sōndō, ma̍ dīmī ndu̍ 
a̍ wāŋnda̍ I̍sɔ̄lūɛ̄ī o̍kɔ̄ɔ̄, ndu̍yɛ̍ a̍ wāŋnda̍ Chu̍dā o̍ ko̍ŋ kɔ̍ɔ̍lī, a̍ lɛ̄ŋnde̍ ī pīlɛ̍i̍ kpo̍u̍. 
Nyɛ̄ o̍ nyɛ̄ ya̍ I̍ di̍mu̍l nu̍m a̍ nda̍ o̍kɔ̄ɔ̄, chɔ̍ŋ a̍ bōōndi̍i̍ Chōōsa̍yā o̍ wa̍ wɔ̄ māsā ve̍, 
mbo̍ bīī a̍ pāa̍le̍ hāūle̍ŋ nde̍ŋ, po̍o̍nyi̍a̍a̍ ndu̍ kpo̍u̍ o̍ yāu̍ cho̍o̍. 

3Tē wāŋnda̍ Chu̍dā a̍ tu̍e̍ī dɛ̍nɛ̍ pa̍lāā ya̍ Mɛ̍lɛ̄ka̍ kɛ̄ɛ̄sīa̍a̍ le̍ nda̍ tūsīo̍o̍ chōo̍ 
ki̍nɛ̍i̍yo̍ pɛ̍, mī ī yɔ̄nu̍ŋ dɔ̍ɔ̍ mī nda̍ kpo̍u̍ a̍ mu̍li̍ŋ, mā pɛ̄ŋgi̍ yɔ̄ŋndā wɔ̄ɔ̍ŋnda̍ŋ 
tōsāa̍. O̍ ko̍ŋ, mī ya̍ Mɛ̍lɛ̄ka̍ ma᷄l nda̍ le̍ dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ a̍ yɔ̄ŋ wɔ̄ɔ̍ŋ o̍ yɔ̄ŋ 
wɔ̄ɔ̍ŋ nda̍ tōsa̍.” 

4O̍ ko̍ŋ, mi̍ ve̍e̍lū Ba̍lu̍kī, po̍ Nɛ̄lu̍a̍yā wo̍, mi̍ di̍mūl ndu̍ le̍ mbō pōōnyi̍a̍l la̍, nyɛ̄ o̍ 
nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ o̍ sōndō mi̍ di̍mī. Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ dɔ̄ū ya̍ o̍ 
sōndō, mi̍ Ba̍lu̍kī po̍o̍nyīāā ndu̍ kpo̍u̍ o̍ yāu̍ chōo̍. 

5O̍ ko̍ŋ kɔ̍ɔ̍lī, mi̍ di̍mūl Ba̍lu̍kī a̍a̍, “Ā kūūna̍ ya̍ māā ya̍ I̍ ku̍ā lɛ̄ o̍ chīɛ̍i̍ Mɛ̄lɛ̄ka̍ 
Ya̍a̍wɛ̄ɛ̄ wo̍ le̍. 

6Le̍la̍ŋ ā bīī pɛ̍, a̍ chu̍a̍ yāu̍wo̍ ho̍ō a̍ ku̍e̍l la̍ a̍ ndu̍ lo̍ŋ, o̍ pāa̍le̍ wāŋnda̍ kpo̍u̍ a̍ cho̍ 
chūūŋgi̍āŋ lo̍ŋ le̍ su᷅mndo̍ bīyɔ̄ɔ̍ le̍ŋ chōo̍. Tē ā kūɛ̄ a̍ ndu̍ pɛ̍, dīōmndā Mɛ̄lɛ̄ka̍ 
Ya̍a̍wɛ̄ɛ̄, o̍ dɔ̍ū ya̍ la᷅ŋ o̍ sōndō, mi̍ to̍mbōlāl nu̍m ma̍ pōōnyīāā la̍ŋ nda̍ŋ, a̍ kɔ̍ 
to̍mbōlāl wāŋnda̍ la̍ŋ chōo̍ cho̍o̍ kpo̍lo̍to̍to̍. Wānā o̍ wāna̍ cho̍ wā ō chūūŋgi̍āŋ 
ndo̍ŋ, lātūlu̍ a̍ wānāa̍ cho̍ fūlā o̍ chi̍o̍o̍ŋ yɛ̍ yɔ̍ŋ o̍ lɛ̄ŋndē Chu̍dāle̍ŋ ni᷄ŋ nda̍, 
to̍mbo̍la̍l nda̍ dīōmnda̍ŋ ndāŋ chōo̍ cho̍o̍, nda̍ kpo̍u̍ mā tūēī la̍ŋ. 

7Mī ī yɔ̄nu̍ŋ dɔ̍ɔ̍, mī wāŋnda̍ ha̍ā ā tūēī dīōmnda̍ŋ ndāŋ, mā nyūna̍ Mɛ̄lɛ̄ka̍ Ya̍a̍wɛ̄ɛ̄ 
le̍ mbō ma᷄l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ ndu̍yɛ̍ mā ma᷄l yɔ̄ŋnda̍ wɔ̍ɔ̍ŋndā nda̍ 
chō tōsāa̍ la̍ŋ. Ka̍ni̍ fo̍ndōle̍, dɛ̍nɛ̍ pa̍lāā Mɛ̄lɛ̄ka̍ ō kɛ̄ɛ̄si̍a̍a̍ le̍ wāŋnda̍ ha̍ā tūsīo̍o̍ 
chōo̍ wo̍ ō chō bɔ̄ɔ̍. Ō tāmbu̍ kɔ̄l a̍ nda̍ ndu̍yɛ̍ mbo̍ dūāūnu̍ŋ tu̍mbe̍ a̍ nda̍ o̍ ka̍lā 
ka̍lā.” 

8O̍ ko̍ŋ, mi̍ Ba̍lu̍kī ku̍ā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ kɔ̍ to̍mbōlāl wāŋnda̍ 
dīōmndā Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ māā ya̍ I̍ dɔ̍u̍ o̍ yāu̍ cho̍o̍ la̍ŋ kpo̍lo̍to̍to̍ mɛ̄ɛ̍ 
ya̍ I̍ di̍mu̍l ndu̍ yɛ̍. 

9Wɔ̄sī Māsāa̍ Chɛ̄hōwa̍kīm po̍ Chōōsa̍yā wo̍ o̍ chi̍ŋa̍ wɔ̄sīla̍ŋ lā ŋūɛ̍ɛ̍nu̍ o̍ lēmāsā 
Chu̍dā wo̍, pāŋgi̍i̍ ŋɔ̍ma̍hīɔ̍ɔ̍lūe̍i̍ o̍ wɔ̄sī kōŋ ni᷄ŋ, o̍ pāŋgi̍i̍ ke̍ŋ ni᷄ŋ kpe̍e̍kpe̍i̍ 
wāŋnda̍ Chūlu̍sɛ̄lɛ̄m kpo̍u̍, a̍ wāŋnda̍ o̍ chi̍o̍o̍ŋ Chu̍dā a̍ chu̍u̍ŋgi̍āŋ kpo̍u̍ o̍ chīɛ̍i̍ 
Mɛ̄lɛ̄ka̍a̍ ni̍, le̍ mā bīī su᷅mndo̍ le̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍la̍ nda̍. 

10Mi̍ Ba̍lu̍kī ku̍ā o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ lo̍ŋ mbo̍ kɔ̍ to̍mbōlāl wāŋnda̍ nyɛ̄ o̍ 
nyɛ̄ Mɛ̄lɛ̄ka̍ dɔ̄ū ya̍ Chɛ̄lūīma̍yā o̍ sōndō, mbo̍ wā ō pōōnyīāā o̍ yāu̍wo̍ cho̍o̍. 
Ndu̍yɛ̍ wānā o̍ wāna̍ wa̍ lo̍ŋ, nda̍ kpo̍u̍ ma̍ tūɛ̄ī nyɛ̍ to̍mbo̍la̍ŋndo̍. Kɛ̄mālu̍i̍yā, po̍ 
Si̍a̍fāŋ ndo̍, o̍ wa̍ wānā po̍o̍nyi̍a̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ ndo̍, lu̍mūi̍ ndɔ̍ wa̍ o̍ fo̍ndā 
chīɛ̍i̍ Mɛ̄lɛ̄ka̍a̍ wo̍ o̍ lu̍mūi̍ ko̍ŋ ni̍ŋ Ba̍lu̍kī o̍ wa̍ ni̍, wāŋnda̍ kpo̍u̍ ā wa̍ nīla̍ŋ yāŋɔ̄ɔ̍ 
mbō tōmbōlāl nda̍ dīōmnda̍ wa̍ lā pōōnyīāā o̍ yāu̍wo̍ ho̍ō chōo̍ la̍ŋ. Ndu̍yɛ̍ 
lu̍mūi̍yo̍ ho̍ō, o̍ la̍ū chīɛ̍i̍ Mɛ̄lɛ̄ka̍ bā lūāŋndo̍, o̍ di̍o̍ nɔ̍ dīōla̍ŋ āā Dīō kpākī Sɛ̄nɛ̄īyo̍ 
wo̍ īkɛ̄i̍ o̍ wa̍ ni̍. 

Ba̍lu̍kī o̍ to̍fa̍l wāŋ bɛn̄dūa̍a̍ Chu̍dā dīōmnda̍ wa̍ o̍ yāu̍wo̍ chōo̍ la̍ŋ 
11Mɛ̄ɛ̍ Māka̍yā, po̍ Kɛ̄mālu̍i̍yā wo̍, ndu̍ yɔ̍nūŋ māā po̍ ma̍ma̍ Si̍a̍fāŋ ndo̍ ni̍, ō tūēī 
dīōm o̍ dīōm Mɛ̄lɛ̄ka̍ Ya̍a̍wɛ̄ɛ̄ o̍ so̍ō mbo̍ wā o̍ yāu̍wo̍ chōo̍, 

12mi̍ Māka̍yā ku̍ā o̍ fo̍ndā lēmāsāa̍, nāa̍ wāŋ bɛ̄ndūa̍a̍ Chu̍dā a̍ wa̍ ā chūūŋgi̍āŋ o̍ 
lu̍mūi̍ wāna̍ po̍o̍nyīāā o̍ tōŋgo̍ kɔ̍ɔ̍sɔ̍ɔ̍ wo̍ ni᷄ŋ nda̍. Ndu̍yɛ̍ wāŋ bɛ̄ndūa̍a̍ kpo̍u̍, 
Ɛ̄līsi̍a̍mā, wānā po̍o̍nyi̍a̍a̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ ni̍, Dɛ̄la̍a̍yā, po᷄ Sīɛ̄ma̍yā wo̍ ni̍, 
Ɛ̄līna̍tāŋ, po̍ A̍ki̍bɔ̄ɔ̄ wo̍ ni̍, Kɛ̄mālu̍i̍yā po̍ Si̍a̍fāŋ ndo̍ ni̍, Sɛ̄dīka̍yā po̍ Hānāni̍yā wo̍ 
ni̍, a̍ wāŋ bɛ̄ndūa̍a̍ ā pīli̍a̍a̍ kpo̍u̍ ā wa̍ īchāli̍ lo̍ŋ o̍ bɔ̄ŋa᷅ŋndo̍ ni᷄ŋ. 

13Mi̍ Māka̍yā o̍ do̍u̍nu᷄ŋ nda̍ ko̍na̍, nyɛ̄ o̍ nyɛ̄ o̍ tu̍e̍ī mi̍ Ba̍lu̍kī o̍ to̍mbōlāl nda̍. 

14O̍ ko̍ŋ, mi̍ wāŋ bɛ̄ndūa̍a̍ ā vīām Chɛ̍hū, po̍ Nɛ̄tāna̍yā wo̍ le̍ mbō kɔ̍ ve̍e̍lū Ba̍lu̍kī 
le̍ mbo̍ hīŋ a̍ yāu̍ o̍ to̍mbo̍la̍l ko̍ŋ wa᷅ŋnda̍ nyɛ̄ o̍ nyɛ̄ wa̍ ō pōōnyīāā lēni᷄ŋ ndo̍, mbō 
hu᷄ŋ to̍fā ndu̍ nda̍ o̍ hɔ̄l. Ndu̍yɛ̍ Nɛ̄tāna̍yā, fi̍nyāa̍ Chɛ̍hū, fi̍nyā ndɔ̍ wa̍ Sīɛ̄lɛ̄ma̍yā 
ni̍. Sīɛ̄lɛ̄ma̍yā ko̍ŋ yɛ̄, fi̍nyā ndɔ̍ wa̍ Ku̍sī ni̍. O̍ ko̍ŋ, mi̍ Ba̍lu̍kī, po̍ Nɛ̄lu̍a̍yā wo̍, ō 
kūā a̍ yāu̍wo̍ ho̍ō nāa̍ wāŋ bɛ̄ndūa̍a̍ chūā. 

15O̍ ko̍ŋ kɔ̍ɔ̍lī, ma̍ dīmūl Ba̍lu̍kī āā, “Cha̍l lɔ̍ mā to̍fa̍l na̍a̍ nyɛ̍ cho̍ o̍ yāu̍wo̍ ho̍ō ni᷄ŋ 
ndo̍ mī ŋ̄ tūēī.” Mi̍ Ba̍lu̍kī cha᷅l, mbo̍ tōfāl nda̍ nyɛ̄ o̍ nyɛ̍ wa̍ o̍ yāu̍wo̍ ni᷄ŋ. 

16Mɛ̄ɛ̍ nda̍ chīi̍ dīōmnda̍ wa̍ lā pōōnyīāā o̍ yāu̍wo̍ ho̍ō ni᷄ŋ nda̍ŋ tūēīyɔ̄ɔ̄ kpo̍u̍, mi̍ 
sīōōŋnde̍ bīī nda̍, ma̍ nūāna᷅ŋ hɔ᷅lla̍ nya̍lākū nyālākū. Ma̍ dīmūl Ba̍lu̍kī āā, “Ŋ̄ chō 
lākɔ̄ mī ŋ̄ kɔ̍ do̍u̍nu᷄ŋ ma̍sā bɛ̍ndōo̍ sɔ̄ɔ̍ŋ mu᷅ŋ ko̍na̍.” 

17Ma̍ nyūnā Ba̍lu̍kī āā, “Chɔ̍m ndɔ̍ na̍a̍, vɛ̄ɛ̍nɛ̍ ŋ̄ lōōku̍ yɛ̄ sɔ̄ɔ̍ŋ mu᷅ŋ kpo̍u̍ 
po̍o̍nyīāā? Bāā mbō wā Chɛ̄lūīma̍yā wa̍ nu̍m mu̍ŋ dīmūllo̍ ni̍, mā pōōnyīa̍a̍?” 

18Mi̍ Ba̍lu̍kī chɛ᷅l āā, “E̍ī, Chɛ̄lūīma̍yā o̍ wa̍ ya̍ mu̍ŋ dīmūllo̍ ni̍, mī po̍o̍nyīāā mu̍ŋ o̍ 
yāu̍wo̍ ho̍ō chōo̍ a̍ kpɛ̄kīle̍ŋ.” 

19Mi̍ wāŋ bɛ̄ndūa̍a̍ ā dīmūl Ba̍lu̍kī āā, “Nūm ni̍, Chɛ̄lūīma̍yā ni̍, lā kɔ̍ mī lā kɔ̍ 
vi̍o̍ŋnu᷄ŋ. Ndu̍yɛ̍ lā to̍sā mī wānā o̍ wānā si̍na̍ nāa̍ nya̍ chō a̍ vīāŋna᷄ŋ nda̍ le̍.” 

Māsā bɛn̄dōo̍ lōm yāu̍ Mɛl̄ɛk̄a̍ dīmu̍l Chɛl̄ūīma̍yā māā ō pōōnyia̍̍a̍ wo̍ 
20O̍ ko̍ŋ kɔ̍ɔ̍lī, mi̍ wāŋ bɛ̄ndūa̍a̍ Chu̍dā a̍ chu̍ā yāu̍ nda̍ tōfa̍l nda̍ ho̍ō wo̍, ma̍ kɛ̄sī 
ndu̍ o̍ lu̍mūi̍ Ɛ̄līsi̍a̍mā wo̍ ni᷄ŋ, wāna̍ po̍o̍nyīāā o̍ tōŋgo̍ kɔ̍ɔ̍sɔ̍ɔ̍ ni᷄ŋ ndo̍. O̍ ko̍ŋ kɔ̍ɔ̍lī, 
ma̍ kūā nāa̍ māsāa̍ chūā, ma̍ kɔ̍ do̍u̍nu̍ŋ ndu̍ sūɛ̍i̍ he̍ī ko̍na̍ kpo̍u̍. 

21O̍ ko̍ŋ, mi̍ māsāa̍ vīām Chɛ̍hu̍ū, le̍ mbō kūɛ̄ mbō kɔ̍ hu᷅ŋ a̍ yāu̍wo̍ ho̍ō. Mi̍ Chɛ̍hū 
ku̍ā mbo̍ kɔ̍ chu̍ā yāu̍wo̍ ho̍ō o̍ lu̍mūi̍ Ɛ̄līsi̍a̍mā ni᷄ŋ, wānā po̍o̍nyīa̍a̍ le̍ tōŋgo̍ 
kɔ̍ɔ̍sɔ̍ɔ̍, mbo̍ hūŋ a̍ ndu̍. Mɛ̄ɛ̍ o̍ hi᷅ŋ a̍ ndu̍, mbo̍ hu᷄ŋ to̍fā dīōmnda̍ wa̍ o̍ yāu̍ wo̍ ho̍ō 
ni᷄ŋ nda̍ŋ kpo̍lo̍to̍to̍ māsāa̍ lāchī, nda̍ wāŋ bɛ̄ndūa̍a̍ wa̍ īsīsi̍ ndu̍ ā bālāā wa̍. 

22Ndu̍yɛ̍ te̍le̍ŋ ko̍ŋ, te̍le̍ŋ īhūēīyo̍ ni̍. Māsāa̍ wa̍ īchāli̍ ha̍ŋgɔ̄ɔ̍ o̍ yīŋndē nda̍ dɔ̄ū o̍ 
hɛ̄ŋgɛ̍i̍ lēyīŋndo̍ ni᷄ŋ nde̍ŋ īkɛ̄i̍, o̍ fo̍ndā nda̍ tāŋgu̍l le̍ cha᷄lle̍ lo̍ŋ a̍ te̍le̍ŋ īhūēīyo̍ a̍ 
wɔ̄ɔ̄le̍ŋ ndo̍. 

23Mɛ̄ɛ̍ Chɛ̍hūdī o̍ ka̍ndu̍ dīōmnda̍ wa̍ o̍ yāu̍wo̍ ho̍ō ni᷄ŋ nda̍ŋ tōmbōlāa̍, tē Chɛ̍hu̍dī 
o̍ to̍mbo̍la̍ pɛ̍ di̍ōmndā wa̍ o̍ yāu̍wo̍ ho̍ō ni᷄ŋ nda̍ŋ, būŋga᷄ŋ ŋ̄gāa̍ ɔ̄ɔ̄ ŋ̄ hīɔ̍ɔ̍lu̍, māsāa̍ 
kīālū ya̍u̍wo̍ ho̍ō pɛ̄ŋgu̍ būŋgāŋ mu᷅ŋ chɛ̍ chɛ̍ a̍ mūɛ̄ī pɔ̄mbūɛ̍i̍, ō māl o̍ yīŋ. Ō lo̍ 
yāu̍wo̍ ho̍ō kīlī kīlīo̍o̍ le̍nde̍ a̍ būŋga᷄ŋ mbō māl o̍ yīŋ mbo̍ chīī ndu̍ lōmɔ̄ɔ̄ kpo̍u̍. 

24Māsā bɛ̍ndōo̍ pīla̍ ni̍, wānāā ndūa̍a̍ wa̍lla̍ ni̍, nda̍ kpo̍u̍, mɛ̄ɛ̍ nda̍ tūēī dīōmnda̍ŋ 
ndāŋ, sīōōŋīī bīi̍ nda̍ mā sɛ̄ɛ̄si̍a̍ŋ la̍nyɛ̍ lēkɔ̄ɔ̍ le̍ kɔ̄l tāmbɛ̍i̍ chɔ᷅m te̍. 

25Ndu̍yɛ̍ bōōndi̍i̍ māsāa̍ ō wa̍ yāu̍wo̍ ho̍ō lōmɔ̄ɔ̍ ve̍, Ɛ̄līna̍tāŋ ni̍, Dɛ̄la̍a̍yā ni̍, a̍ 
kɛ̄mālu̍i̍yā ma̍ nyɔ̄ɔ̄lū māsāa̍ māā o̍ lu̍ām yāu̍wo̍ ho̍ō le̍, kɛ̍ māsāa̍ ye̍ŋ nda̍ lānī le̍. 

26O̍ ko̍ŋ kɔ̍ɔ̍lī, mi̍ māsāa̍ vīām Chɛ̍lu̍a̍mɛ̄ɛ̄l po̍ ndɔ̍, a̍ Sɛ̄lu̍i̍yā, po̍ Āsi̍lūɛ̄ɛ̄ wo̍, a̍ 
Sīɛ̄lɛ̄ma̍yā, po̍ A̍bi̍dī wo̍, le̍ mā kɔ̍ bi̍ī ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍, a̍ 
Ba̍lu̍kī, wāna̍ nī po̍o̍nyīa̍a̍. Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ vi̍āŋ na̍a̍ kpi̍ŋ ā sēēlu̍ŋ na̍a̍ le̍. 

Mɛl̄ɛk̄a̍ dīmu̍l Chɛl̄ūīma̍yā le̍ mbō pōōnyia̍̍a̍ yāu̍ che᷅le̍ŋ 
27Mɛ̄ɛ̍ Māsāa̍ Chɛ̄hōwa̍kīm o̍ lo᷅m yāu̍ Ba̍lu̍kī o̍ po̍o̍nyi̍a̍a̍ ko̍ŋ di̍ōmndā ya̍ I̍ di̍mu̍l 
ndu̍ la̍ŋ ndo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍ mbo̍ dīmūl la̍ āā, 

28“Chu̍a̍ ya̍u̍ che᷅le̍ŋ mā po̍o̍nyīāā vɛ̄lɛ̄ dīōm o̍ dīo̍m wa̍ ō pōōnyīāā o̍ yāu̍ tāso̍o̍ 
ni᷄ŋ, yāu̍ Māsāa̍ Chɛ̄hōwa̍kīm māsāa̍ le̍ Chu̍dā o̍ lo᷅m ko̍ŋ ndo̍. 

29O̍ ko̍ŋ kɔ̍ɔ̍lī, mā di̍mu̍l Chɛ̄hōwa̍kīm, māsāa̍ le̍ Chu̍dā māā ya̍ Mɛ̍lɛ̄ka̍ Ya̍a̍wɛ̄ɛ̄ 
di̍mi̍ āā, ‘Chɛ̄hōwa̍kīm, ā bīī ma̍ lūām yāu̍ Chɛ̄lūīma̍yā o̍ po̍o̍nyi̍a̍a̍ wo̍, ma̍ lō o̍ ko̍ŋ 
ma̍ nyūnā Chɛ̄lūēma̍ya̍ māā vɛ᷅ mbo̍ pōōnyi̍a̍a̍ māā māsāa̍ Ba̍bi̍lɔ̄ŋ o̍ cho̍ hūnɔ̄ɔ̄ 
lɛ̄ŋnde̍ŋ nde᷅ŋ tɛ̄ɛ̄mbūū, o̍ ko̍ŋ kɔ̍ɔ̍lī, mbō dīu̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ 
ni᷄ŋ a̍ vīsīa̍a̍ lātūlu̍ kpo̍u̍. 

30Kɛ̍ ndu̍yɛ̍, ya̍ŋ ndɔ̍ ni᷅la̍ŋ mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ a̍ nūm Māsāa̍ 
Chɛ̄hōwa̍kīm o̍kɔ̄ɔ̄ wo̍. Wānā o̍ wānā o̍ sɔ̍lāŋ ni̍ŋ o̍ yu̍ŋgu̍ nu̍mndo̍ chōo̍ mbō 
mīīŋgu̍ māsāa̍ o̍ kpe̍ŋgbe̍i̍ lēmāsa̍ Dēēvi̍o̍o̍ chōo̍ le̍. Ndu̍yɛ̍ dīāllūŋ nūm vi̍lɛ̍i̍yo̍ŋ, 
ŋ̄ chō hūnɔ̄ɔ̄ wā ŋ̄ vīāūwāā lɛ̄ŋ, tē pāa̍le̍ŋ lē nīīlu̍ mu̍ŋ pɛ̍ lɔ̍ɔ̄ kpɛ᷅ŋ, mɔ᷄mndo̍ lɔ̄ɔ̄lu̍ 
chūchɔ̄ɔ̍ lēcho̍ō i̍chɔ᷅l. 

31Nūm ni̍, wānāa̍ fu̍la̍ o̍ pūlālē nūmnde̍ŋ chōo̍ wa̍ ni̍, a̍ wānāā nūm a̍ wa̍lla̍, I̍ cho̍ 
nya̍ nyɛ̄ pālāā bɛ̄ndōo̍ tūsī chōo̍, fo̍ndōle̍, le̍ yɔ̄ŋndā wɔ̄ɔ̍ŋndā nya̍ tōsa̍ ki̍nɛ̍i̍ la̍ŋ. 
Nūm ni̍, wāŋnda̍ Chūlu̍sɛ̄lɛ̄m ni̍, a̍ wāŋnda̍ Chu̍dā kpo̍u̍, dɛ̍nɛ̍ pa̍lāā o̍ dɛ̍nɛ̍ pa̍lāā 
ya̍ I̍ kɛ̍ɛ̍si̍a̍a̍ le̍ nya̍ tūsīo̍o̍ chōo̍, I̍ cho̍ nya̍ ndu̍ tūsī chōo̍ kpo̍u̍. Kāni̍ fo̍ndōle̍ le̍ mɛ̄ɛ̍ 
nya̍ kɛ̄ɛ̍ le̍ ya̍ dīōmndo̍ tūēīyɔ̄ɔ̍ yɛ̍.’ ” 

32O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā chu̍ā yāu̍ che᷅le̍ŋ, mi̍ ke᷅ Ba̍lu̍kī, wāna̍ nī po̍o̍nyi̍a̍a̍. 
Yōōŋgū o̍ yōōŋgu̍ wa̍ ō pōōnyīāā o̍ yāu̍ tāso̍o̍ ni᷄ŋ, ō Māsāa̍ Chɛ̄hōwa̍kīm, māsāa̍ 
le̍ Chu̍dā o̍ lo᷅m ndo̍, mi̍ Ba̍lu̍kī mi̍ŋgī yōōŋgūlā lāŋ vɛ̄lɛ̄ pōōnyīāā kpo̍u̍ o̍ yāu̍wo̍ 
ho̍ō ni᷄ŋ. Mbo̍ pōōnyīāā nyɛ̄ o̍ nyɛ̄ ya̍ I̍ wa̍ ndu̍ dīmūllo̍. Ndu̍yɛ̍ ō fūla̍ o̍ yōōŋgūlā 
lāŋ kɔ̄ɔ̄lī, mi̍ yōōŋgūlā wāā le̍nde̍ la̍ che᷅le̍ŋ, lā ka̍ka̍ la̍ ha̍ndu᷄ŋ vɛ̍lɛ̄ lēcho̍ō. 

Chɛ̄lūīma̍yā 37 

Māsāa̍ Sɛd̄īka̍yā o̍ dim̍u̍l Chɛl̄ūīma̍yā le̍ mbō nyūna̍l ndu̍ Mɛl̄ɛk̄a̍ dīōm 
1Mɛ̄ɛ̍ Nābi̍u̍kānɛ̍ɛ̍sā, māsā bɛ̍ndōo̍ le̍ Ba̍bi̍lɔ̄ŋ o̍ bi̍ī lɛ̄ŋndē Chu̍dāle̍ŋ, mbo̍ hɛ̄lī, 
Sɛ̄dīka̍yā, po̍ Chōōsa̍yā wo̍, mbo̍ sīīŋgūū ndu̍ māsāa̍ le̍ Chu̍dā o̍ fōōfo̍ 
Chɛ̄hōwa̍chīŋ, po̍ Chɛ̄hōwa̍kīm ndo̍ chōo̍. 

2Kɛ̍ Māsāa̍ Sɛ̄dīka̍yā ni̍, wānāa̍ wa̍ ndu̍ wa̍llo̍ o̍ bā bɛ̄ŋgu̍ wa̍ ni̍, wāŋnda̍ Chu̍dā ni̍, 
ā ye᷄ŋ ni᷅la̍ŋ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ 
o̍ sōndō mi̍ di̍mūl nda̍ wo̍ le̍. 

3Ō wa̍ a̍ te̍le̍ŋ pi᷅lɛ̍, mi̍ Māsāa̍ Sɛ̄dīka̍yā o̍ vi̍ām Chɛ̄hu̍kāl po̍ Sīɛ̄lɛ̄ma̍yā wo̍ nda̍ 
Sɛ̄fāna̍yā, wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ndu̍ yɔ̍nūŋ māā po̍ Māāsɛ̍yā wo̍ ni̍ nāa̍ 
ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ chūā, le̍ mī nyu̍na̍ Mɛ̄lɛ̄ka̍ Ya̍a̍wɛ̄ɛ̍, 
Mɛ̄lɛ̄ka̍ nāa̍ dīōm a̍ lɛ̄ŋndē nāāle̍ŋ o̍kɔ̄ɔ̄. 

4Ndu̍yɛ̍ a̍ te̍le̍ŋ ko̍ŋ, nda̍ a̍a̍ do̍u̍ wɔ̍ ya̍ chīɛ̄ī ni̍ŋ te̍, I̍ wa̍ŋnu̍ŋ ndɔ̍ kēla᷄ŋndo̍ 
wāŋnda̍ tɛ̄ɛ̄ŋ, o̍ bā nūu̍ chōo̍. 

5A̍ te̍le̍ŋ ko̍ŋ pūa̍a̍ chɔ̄ūwa̍ Ba̍bi̍lɔ̄ŋ nda̍ a̍a̍ hi᷅ŋ le̍ Chūlu̍sɛ̄lɛ̄m dēlɔ̄ɔ̍ chōo̍ ni̍, ma̍ 
dūāū ndu̍ o̍ pi̍ŋndo̍ ni᷄ŋ kpɔ̍kɔ̍su̍. Kɛ̍ mɛ̄ɛ̍ pūa̍a̍ chɔ̄ūwa̍ Ba̍bi̍lɔ̄ŋ a̍ tu̍e̍ī māā māsāa̍ 
I̍chi̍pī o̍ chu̍ā pūa̍a̍ ndūa̍a̍ chɔ̄ūwa̍ ma̍ māl I̍chi̍pī ma̍ tāŋ o̍ lɛ̄ŋndē Chu̍dāle̍ŋ ni᷄ŋ, 
ma̍ māl Chūlu̍sɛ̄lɛ̄m ma̍ mīīŋgu᷄ŋ o̍ lɛ̄ŋndē ndāle̍ŋ ni᷄ŋ. 

6Mɛ̄ɛ̍ Māsā Bɛ̍ndōo̍ Sɛ̄dīka̍yā o̍ ve᷅mm ya̍ māā ya̍ I̍ nyu̍na̍l ndu̍ Mɛ̄lɛ̄ka̍ dīo̍m, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ chūā. Mbo̍ 
dīmūl la̍ āā, 

7“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Di̍mu̍l Ma̍sāa̍ 
Sɛ̄dīka̍yā, o̍ ve᷅mm nu̍m le̍ ya̍ dīōmndo̍ nyūnāa̍ wo̍ māā ya̍ Mɛ̍lɛ̄ka̍ dīmi̍ āā, 
‘Sɛ̄dīka̍yā, māsāa̍ I̍chi̍pī nda̍ pūa̍a̍ ndūa̍a̍ chɔ̄ūwa̍ ā chō hūnɔ̄ɔ̍ le̍ nya̍ mālāa̍ sɔ̍ŋgɔ̄ɔ̍ 
a̍ ya̍a̍mɔ̍ɔ̍wa̍a̍ nyāa̍. Kɛ̍ ā chō mīīŋgɔ᷄ŋ o̍ lɛ̄ŋndē ndāle̍ŋ ni᷄ŋ. 

8O̍ ko̍ŋ kɔ̍ɔ̍lī, pūa̍a̍ chɔ̄ūwa̍ Ba̍bi̍lɔ̄ŋ a̍ cho̍ vɛ̄lɛ̄ mīīŋgū na̍nu᷄ŋ, mā hu᷄ŋ de᷅l chi̍o̍o̍ 
ho̍ō chōo̍ a̍ sɔ̍ŋgɔ̍ɔ̍. Ndu̍yɛ̍ ā chō ndu̍ bīyɔ̄ɔ̄ mā lōm ndu̍ chi̍li̍kɔ̍. 

9Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Lā hu̍ī nya̍ pi̍la̍ mī lā yīya̍ŋ māā pūa̍a̍ 
Ba̍bi̍lɔ̄ŋ a̍ cho̍ lɛ̍ mīīŋgū na̍nu᷄ŋ te̍ le̍. Pūa̍a̍ Ba̍bi̍lɔ̄ŋ a̍ cho̍ vɛ̄lɛ̄ hūnɔ̄ɔ̄ mā hu᷄ŋ 
chi᷅ŋa̍la᷅ŋ nya̍ a̍ sɔ̍ŋgɔ̍ɔ̍. 

10Ā yɔ᷄ŋ bɛ̍ɛ̍ mī lā yēm pūa̍a̍ chɔ̄ūwa̍ Ba̍bi̍lɔ̄ŋ kpo̍u̍, a̍ cho̍ nya̍ ha̍ā sāā a̍ sɔ̍ŋgɔ̍ɔ̍ wa̍, 
ā tūa̍a̍ cho̍ lō yōōmū mā mīīŋgu̍ o̍ tɛ̍ndɛ̄i̍la̍ ndāla̍ŋ ni̍ŋ mā kɔ̍ hi̍nī ā bōōlu̍ɛ̍i̍ya̍ wa̍, 
nda̍ cho̍ hūnɔ̄ɔ̄ chi̍o̍o̍ ho̍ō lōmɔ̄ɔ̄ ni̍, mbō ŋūɛ̄ chi̍li̍kɔ̍.’ ” 

Ā bīī Chɛl̄ūīma̍yā ma̍ dūāū ndu̍ o̍ chīɛī̄ mānyūmndo̍ niŋ̍ 
11O̍ ko̍ŋ kɔ̍ɔ̍lī, mi̍ pūa̍a̍ chɔ̄ūwa̍ Ba̍bi̍lɔ̄ŋ a̍ ma᷅l Chūlu̍sɛ̄lɛ̄m ma̍ mīīŋgū o̍ lɛ̄ŋndē 
ndāle̍ŋ ni᷄ŋ. Kāni̍ fo̍ndōle̍, ma̍ tūɛ̄ī māā pūa̍a̍ chɔ̄ūwa̍ I̍chi̍pī a̍ cho̍ hūnɔ̄ɔ̍ le̍ wāŋnda̍ 
Chūlu̍sɛ̄lɛ̄m mālāa̍ a̍ sɔ̍ŋgɔ̍ɔ̍. 

12O̍ ko̍ŋ, mi̍ ya̍ Chɛ̄lūīma̍yā ma̍lnu᷄ŋ mi̍ bi̍ī kɔ̄la̍ŋ o̍ būŋgɛ̄ī Bɛ̍ŋnja̍mīŋnde̍ ni̍ŋ, 
chɔ̄nɔ᷄ŋndo̍ Chūlu̍sɛ̄lɛ̄m, le̍ mī kɔ̍ sɔ̍lā nyɛ̄m na̍ŋ yu̍ŋgo̍ŋ ŋ̍ nu̍ŋ. 

13Kɛ̍ mɛ̄ɛ̍ ya̍ I̍ fu̍u̍lu̍u̍ o̍ dīō kpākīo̍o̍ Bɛ̍ŋnja̍mīŋ, mi̍ ko̍māl bōllē so̍vɛ̄i̍ya̍a̍ ma̍ndā 
di̍ō kōŋ nda̍ dīōla̍ŋ āā A̍lu̍i̍chā, po̍ Sīɛ̄lɛ̄ma̍yā wo̍, Hānāni̍yā po̍ ndɔ̄ ma̍māa̍. O̍ ko̍ŋ, 
mi̍ A̍lu̍sī o̍ si̍mī ya̍. Mi̍ A̍lu̍sī o̍ bi̍ī ya̍. Mbo̍ dīmūl la̍ āā, “A̍ ye̍e̍ma̍ mā hīōūnu᷄ŋ 
ku̍mbū pūa̍a̍ Ba̍bi̍lɔ̄ŋ.” 

14Mi̍ di̍mūl ndu̍ āā, “Ō cho̍ le̍nde̍ le̍ fāllo̍, I̍ cho̍ la̍kɔ̍ kūmbū ndā le̍.” Kɛ̍ A̍lu̍sī o̍ ye̍ŋ 
ya̍ lānī le̍. Mbo̍ bīī ya̍ mbo̍ kūā a̍ nāa̍ wāŋ bɛ̄ndūa̍a̍ chūā. 

15O̍ ko̍ŋ, mi̍ wāŋ bɛ̄ndūa̍a̍ ā dūāūnu᷄ŋ tu̍mbe̍ a̍ ya̍ ndu̍yɛ̍ ma̍ lūāā ya̍, o̍ ko̍ŋ kɔ̍ɔ̍lī, 
ma̍ kɔ̍ dɔ̍ū ya̍ o̍ chīɛ̄ī mānyūmndo̍ ni᷄ŋ o̍ Chōna̍ta᷅ŋndo̍ chi̍ɛ̍ī ni̍ŋ, o̍ wa̍ wānā 
po̍o̍nyīa̍a̍ wo̍. Ndu̍yɛ̍ chīɛ̍i̍ Chōna̍ta᷅ŋ ko̍ŋ, ndu̍ nda̍ a̍a̍ si̍i̍ŋgu̍u̍ ni᷅ŋ chīɛ̄ī 
mānyūmndo̍ ni̍. 

16Fo̍ndā nda̍ bɛ̄ɛ̄ndi̍a̍a̍ lɛ̄ŋ māā so̍o̍ŋ le̍ wāŋnda̍ dɔ̄wɔ̄ɔ̍ lo̍ŋ ndo̍, o̍ fo̍ndā kōŋ nda̍ 
dɔ̄ū ya̍ ni̍. Le̍ te̍le̍ŋ vi̍lɛ̄ī I̍ wa̍ o̍ bīyɔ̄ɔ̍ ho̍ō ni᷄ŋ lo̍ŋ. 

17Mɛ̄ɛ̍ te̍le̍ŋ ti̍ŋ o̍ hīo̍u̍, mi̍ Māsāa̍ Sɛ̄dīka̍yā o̍ yɔ᷅ŋ le̍ ya̍, ma̍ sōlī ya̍ ma̍ kūā a̍ ya̍ o̍ 
fo̍ndā lēmāsāa̍, māsāa̍ lāchī. Mi̍ Māsāa̍ Sɛ̄dīka̍yā o̍ ve̍e̍lū ya̍ na̍a̍ ŋi̍ɔ̍ɔ̍ŋ kpe̍e̍le̍ mbo̍ 
nyūnā ya̍ āā, “Vɛ̄ɛ̄, Mɛ̄lɛ̄ka̍ Ya̍a̍wɛ̄ɛ̄ o̍ ke̍ nu̍m yōōŋgū o̍ yōōŋgū le̍ ya̍?” Mi̍ mu̍lūl 
ndu̍ a̍a̍, “E̍ī, Mɛ̄lɛ̄ka̍ ke̍ ya̍ yōōŋgōo̍ le̍ nūm? Ō dīmi̍ māā ā chō hūnɔ̄ɔ̄ wā ō yɔ̄ŋga᷄ŋ 
nāa̍ Māsāa̍ Ba̍bi̍lɔ̄ŋ chu̍a̍.” 

18O̍ ko̍ŋ kɔ̍ɔ̍lī, mi̍ nyu̍nā Māsāa̍ Sɛ̄dīka̍yā a̍a̍, “Sūɛ̍i̍ yɛ̄ɛ̍nɛ̍ kpe̍e̍kpe̍i̍ ya̍ I̍ tɛ̍ɛ̍mbūū 
yɛ̄ a̍ nūm, kɛ̄lɛ̄ŋgāāle̍ a̍ wāŋ bɛ̄ndūa̍a̍ cho̍ nu̍m wa̍llo̍ o̍ bā bɛ̄ŋgu̍ wa̍, ɔ̄ɔ̄ a̍ wāŋnda̍ 
ā pīli̍a̍a̍, mi̍ lā dūāū ya̍ o̍ chīɛ̄ī mānyūmndo̍ ho̍ō ni᷄ŋ? 

19Wānāā nūm a̍ su̍a̍ā le̍ Mɛ̄lɛ̄ka̍, ma̍ dīmūl nu̍m māā māsāa̍ Ba̍bi̍lɔ̄ŋ o̍ cho̍ nu̍m 
chīŋa̍la᷅ŋ a̍ sɔ̍ŋgɔ̄ le̍, kɛ̄lɛ̄ŋgāāle̍, mbō chīŋa̍la᷅ŋ lɛ᷅ŋnde̍ŋ nde᷅ŋ a̍ sɔ̍ŋgɔ̄ɔ̍ wa̍, kūɛ̄ɛ̄ 
nda̍ chō yɛ̄ ni᷅ŋ hāū? 

20Kɛ̍ ndu̍yɛ̍ yāndi̍i̍ māsānɔ̍ nūu̍, māsā bɛ̍ndōo̍, I̍ ye̍e̍ma̍ mā to̍sa̍l la̍ nyɛ̄ ya̍ I̍ cho̍ 
nu̍m dīmūl lo̍. Yāndi̍i̍, mi̍ŋgī lɛ̄ ya̍ o̍ Chōna̍ta᷅ŋ ndo̍ chi̍ɛ̍ī ni̍ŋ, o̍ chīɛ̄ī mānyūm kōŋ 
ni᷄ŋ te̍. Tē a̍ mi̍ŋgi̍ ya̍ lo̍ŋ pɛ̍, I̍ cho̍ wu̍.” 

21O̍ ko̍ŋ, mi̍ Māsāa̍ Sɛ̄dīka̍yā o̍ to̍sā ma̍ dūāū ya̍ ni᷅ŋ chīɛ̄ī ni̍ŋ o̍ la̍u̍ ba̍lu̍ fo̍ndā 
lēmāsāa̍ wo̍. Lo̍ŋ ya̍ I̍ wa̍ ni᷅ŋ o̍ bīyɔ̄ɔ̍ ni᷄ŋ ni̍. Ndu̍yɛ̍ lēpāa̍ o̍ lēpāa̍, bēe̍dīi̍yo̍ 
kpūŋgbɛ̄i̍ ī pīlɛ̍ nda̍ a̍a̍ ke᷅ ya̍ ni̍, bēe̍dīi̍ wānāā tōōsīāā bēe̍dīi̍ya̍ nda̍ a̍a̍ pi̍sī o̍ nɛ̄īyo̍. 

Ndu̍ nda̍ lo̍ ya̍ kīo̍o̍ ni̍ ha̍a̍a̍, mɛ̄ɛ̍ mi̍ nyɛ̄ dīa̍a̍ ō chūū Chūlu̍sɛ̄lɛ̄m kpo̍u̍, ma̍ pɛ̄ŋgī 
ya̍ ndu̍ kīo̍o̍. 

Chɛ̄lūīma̍yā 38 

Ā dɔū̄ Chɛl̄ūīma̍yā o̍ so̍o̍ŋ māmɛŋ̄ vēlɛi̍y̍o̍ niŋ᷄ 
1O̍ ko̍ŋ kɔ̍ɔ̍lī, mi̍ ka̍ndū wāŋnda̍ yōōŋgū Mɛ̄lɛ̄ka̍ ke̍ ya̍ le̍ nda̍ wo̍ dīmūl lo̍. 
Sīɛ̄fāta̍yā, po̍ Ma̍tāŋ ndo̍ ni̍, a̍ Kɛ̄dāla̍yā po̍ Pa̍si̍ɔ̍ɔ̄ wo̍, a̍ Chɛ̄hu̍kāl, po̍ Sīɛ̄lɛ̄ma̍yā 
wo̍, a̍ Pa̍si̍ɔ̍ɔ̄, po̍ Mālīki̍yā wo̍, ma̍ tūēī mi̍ wa᷅ wāŋnda̍ ha̍ā yōōŋgōo̍ ho̍ō dīmūllo̍. I̍ 
wa̍ wāŋnda̍ kpo̍u̍ di̍mūl lo̍ a̍a̍, 

2“Mɛ̄lɛ̄ka̍ Ya̍a̍wɛ̄ɛ̄ di̍mi̍ māā wānā o̍ wāna̍ lo̍ o̍ chi̍o̍o̍ ho̍ō ni᷄ŋ pɛ̍, tē a̍ vi̍ o̍ chɔ̄ūwo̍ 
ni᷄ŋ te̍, yīa̍a̍ŋ ma̍ cho̍ nu̍m dīyɔ̄ɔ̄ ni̍, tē yīa̍a̍ŋ mā dīi̍ nu̍m te̍, nāa̍ cho̍ nu̍m dīyɔ̄ɔ̄ ni̍. 
Kɛ̍ ō dīmi̍ māā, wānā o̍ wāna̍ fu̍la̍ pɛ̍ mā kɔ̍ yɔ̍ŋgu̍ŋ o̍ pūa̍a̍ chɔ̄ūwa̍ Ba̍bi̍lɔ̄ŋ ndo̍, ā 
cho̍ nu̍m dīyɔ̄ɔ̄ le̍. Wānā ko̍ŋ, yōōmū nūmndo̍ chō chīndā, a̍ sɔ̍lā pi̍ɔ̍m te̍. 

3Kāni̍ fo̍ndōle̍, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Chi̍o̍o̍ ho̍ō ō chō hūnɔ̄ɔ̄ wā ō yɔ̄ŋga᷄ŋ o̍ 
pūa̍a̍ chɔ̄ūwāa̍ māsāa̍ Ba̍bi̍lɔ̄ŋ nda̍ lo̍ mā bīī ndu̍.’ ” 

4Mɛ̄ɛ̍ wāŋ bɛ̄ndūa̍a̍ ha̍ā ā tūēī mi̍ wa᷅ wāŋnda̍ ha̍ā yōōŋgōo̍ ho̍ō dīmūllo̍, ma̍ kɔ̍ 
di̍mūl māsā bɛ̍ndōo̍ āā, “Pōo̍ ho̍ō mɛ̄ɛ̍ mī ŋ̄ to̍sa᷅ŋ mbō sɔ̄la̍ pīɔ̍mndo̍. Tē ō cho̍ ko̍ŋ 
te̍, ō chō tōsā mī dīāllo̍ŋ vī so̍vɛ̄i̍ya̍a̍ tu̍a̍a̍ lo̍ ha̍ā o̍ chi̍o̍o̍ ho̍ō ni᷄ŋ nda̍, ndu̍yɛ̍ a̍ 
wānā o̍ wāna̍ cho̍ o̍ chi̍o̍o̍ ho̍ō ni᷄ŋ a̍ dīōmndā o̍ cho̍ la᷅ŋ dīmīo̍o̍ la̍ŋ. Ō cho̍ ma̍lā le̍ 
pōo̍ ho̍ō ō chō wāŋnda̍ le̍, dɛ̍nɛ̍ pa̍lāa̍ o̍ ye̍e̍ma̍ nda̍ tūsīo̍o̍ chōo̍ ni̍.” 

5Mɛ̄ɛ̍ nda̍ dīmu̍l Māsāa̍ Sɛ̄dīka̍ya̍ le̍nde̍, mbo̍ dīmūl nda̍ āā, “Bālā tīɔ̍ɔ̍ŋ, ō chō nya̍ 
o̍ bā. Māsāa̍ ya̍ I̍ cho̍ ni̍, nyɛ̄ o̍ nyɛ̄ nya̍ kpo̍u̍ dīmi̍ pɛ̍, I̍ fe̍ŋāŋ nya̍ kɔ̄ɔ̄lī le̍.” 

6O̍ ko̍ŋ, ma̍ bīī ya̍, ma̍ tūsī ya̍ o̍ so̍o̍ŋ māmɛ̄ŋ vēlɛ̍i̍yo̍ ni᷄ŋ a̍ yōōle̍ŋ, Mālīki̍yā, māsāa̍ 
po̍ ndɔ̄ɔ̍ so̍o̍ŋ ndɔ̍ māmɛ̄ŋndo̍. La̍u̍ wa̍ fo̍ndā lēmāsāa̍ ō bālāā wo̍, o̍ lāū kōŋ so̍o̍ŋ 
māmɛ̄ŋndo̍ ho̍ō ō wa̍ ni̍. So̍o̍ŋndo̍ ho̍ō ō wa̍ ō vēlɛ̍i̍, kɛ̍, lōōlīo̍o̍ ō wa̍ lēni᷄ŋ. Ma̍ tūsī 
ya̍, mi̍ tu̍āl o̍ lōōlī ko̍ŋ ni᷄ŋ. 

7O̍ ko̍ŋ, mi̍ Ɛ̄bɛ̄dīmɛ̍lɛ̍kī po̍ I̍to̍o̍pīāānɔ̄ɔ̍, wānāa̍ to̍sā wa̍llo̍ o̍ māsāa̍ lo̍ chi̍ɛ̍ī ni̍ŋ 
nda̍ ō pīlɛ̍, mbo̍ tūɛ̄ī māā ā dɔ̄ū ya̍ o̍ so̍o̍ŋ māmɛ̄ŋ vēlɛ̍i̍yo̍ ni᷄ŋ. Māsāa̍ Sɛ̄dīka̍yā o̍ 
wa̍ īchāli̍ sɔ̍ɔ̍ŋ dīmīo̍o̍ o̍ Dīō sāāsāa̍ Bɛ̍ŋnja̍mīŋ. 

8Mi̍ Ɛ̄bɛ̄dīmɛ̍lɛ̍kī, o̍ ma᷅l nāa̍ o̍ wa̍ o̍ māsāa̍ lo̍ chi̍ɛ̍ī ni̍ŋ nda̍, mbo̍ kūā nāa̍ māsāa̍ 
chūā. Mbo̍ kɔ̍ di̍mūl māsāa̍ āā, 

9“Māsānɔ̄ɔ̍, sɔ̄ɔ̍ŋ pūa̍a̍ ha̍ā ā chō tōsāa̍ a̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ 
wo̍ŋ, ŋ̄ wɔ̄u̍ ŋ̄ bɔ̄ɔ̍. I̍ tu̍e̍ī māā ā bīī ndu̍ ma̍ kɔ̍ dɔ̍ū ndu̍ o̍ so̍o̍ŋ māmɛ̄ŋ vēlɛ̍i̍yo̍ ni̍ŋ. 
Tē ō lo̍ o̍ so̍o̍ŋ ko̍ŋ ni᷄ŋ pɛ̍, a̍ yīmā bɛ̄ndūma̍ de̍l ma᷅ŋ o̍ chi̍o̍o̍ ho̍ō ni᷄ŋ, nyɛ̄ dīa̍a̍ bɛ̍ɛ̍ 
wānā se̍e̍lūŋ te̍ wa̍ŋ, ō chō wu̍ a̍ yīa̍a̍ŋ.” 

10Mi̍ māsāa̍ lō o̍ ko̍ŋ mbo̍ dīmūl Ɛ̄bɛ̄dīmɛ̍lɛ̍kī I̍to̍o̍pīāānɔ̄ āā, “Hɛ̍li̍ pu̍a̍a̍ ŋ̄wāŋ be̍le̍-
ya̍a̍ mī lā kɔ̍ so̍lī Chɛ̄lūīma̍yā wāna̍ su̍a̍ā le̍ Mɛ̄lɛ̄ka̍ wo̍ o̍ so̍o̍ŋ ko̍ŋ ni̍ŋ, yɔ̄ŋi̍ o̍ lo̍ 
lo̍ŋ mbō vī.” 

11O̍ ko̍ŋ, mi̍ Ɛ̄bɛ̄dīmɛ̍lɛ̍kī o̍ chu̍ā pūa̍a̍ ŋ̄wāŋ be̍le̍-ya̍a̍, o̍ ko̍ŋ kɔ̍ɔ̍lī, mbo̍ kūā o̍ fo̍ndā 
nda̍ kɛ̄sī nyɔ̍ɔ̍ŋ o̍ fo̍ndā lēmāsāa̍ wo̍, mbo̍ chɔ̄ɔ̄vīāā nyɛ̄lā yūūlu̍la̍ wa̍ lo̍ŋ nda̍ŋ, ma̍ 
kūā o̍ so̍o̍ŋ nda̍ dɔ̄ū ya̍ ni᷄ŋ ndo̍. O̍ ko̍ŋ, ma̍ bāā nyɛ̄lā yūūlu̍la̍ la̍ŋ o̍ yōōle̍ŋ, ma̍ tūsī 
o̍ so̍o̍ŋ ya̍ I̍ wa̍ ni᷄ŋ ndo̍, a̍ yōōle̍ŋ lātūlu̍. 

12Mi̍ Ɛ̄bɛ̄dīmɛ̍lɛ̍kī I̍to̍o̍pīāānɔ̄ o̍ di̍mūl la̍ āā, “Ha̍ndu̍ŋ yu̍u̍lu̍la̍ŋ ndāŋ o̍ wɔ̄ɔ̄ŋnda̍ŋ 
bɛ̄ŋgu̍, mā ka̍fa̍la̍ŋ yo̍ōle̍ŋ lēcho̍ō yɔ̄ŋi̍ yōōle̍ŋ lē bōōlu̍u̍ nu̍m.” Mi̍ to̍sā mɛ̄ɛ̍ nda̍ 
dīmu̍l la̍ yɛ̍. 

13Ō ko̍ŋ, ma̍ hēēlū ya̍ a̍ yōōlē lēŋ, ma̍ sōlī ya̍ o̍ so̍o̍ŋ māmɛ̄ŋ vēlɛ̍i̍ ko̍ŋ ni᷄ŋ. Mɛ̄ɛ̍ nda̍ 
sōli̍ ya̍, ma̍ dīmūl la̍ le̍ mī wa̍ o̍ la̍ūwo̍ lo̍ŋ. 

Sɛd̄īka̍yā nyu̍na̍ Chɛl̄ūīma̍yā le̍ mbō sīla̍ ndu̍ nyɛ ̄o̍ to̍sā wo̍ 
14O̍ ko̍ŋ kɔ̍ɔ̍lī, mi̍ Māsāa̍ Sɛ̄dīka̍yā o̍ vi̍ām wāŋnda̍ ma̍ kɔ᷅ hu᷅ŋ a̍ ya̍ Chɛ̄lūīma̍yā, ya̍ 
wāna̍ su̍a̍ā le̍ Mɛ̄lɛ̄ka̍ wo̍, o̍ Dīō sāāsā yāa̍ ndɔ̄ɔ̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍. Mɛ̄ɛ̍ ya̍ I̍ ku̍ɛ̄, mi̍ māsāa̍ ō dīmūl la̍ āā, “I̍ ye̍e̍ma̍ mī nyu̍na̍ nu̍m īsɔ̄ɔ̍ 
Chɛ̄lūīma̍yā. Ndu̍yɛ̍ vi᷅ŋ ya̍ nyɛ̄ o̍ nyɛ̄ le̍, di̍mu̍l la̍ tōnya̍a̍ kpe̍nde̍ke̍le̍.” 

15Mi̍ di̍mūl ndu̍ a̍a̍, “Tē I̍ di̍mu̍l nu̍m tōnya̍a̍ pɛ̍, ā chō ya̍ dīyɔ̄ɔ̄. Ā yɔ᷄ŋ bɛ̍ɛ̍ mī si̍la̍ 
nu̍m mī chɔ̍m nu̍m nyɛ̄ ŋ̄ tōsa̍ wo̍, a̍ ye᷅ŋ ya̍ ni̍ŋ la̍ni̍ le̍.” 

16Kɛ̍ mi̍ Māsāa̍ Sɛ̄dīka̍yā o̍ chu̍e̍l la̍ būŋgɛ̄i̍ na̍a̍ ŋi̍ɔ̍ɔ̍ŋ kpe̍ ndu̍yɛ̍ mbo̍ mēnāla᷄ŋ ya̍ 
āā, “I̍ me̍na̍ŋ o̍ Mɛ̄lɛ̄ka̍ Ya̍a̍wɛ̄ɛ̄ po̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ ndo̍, Mɛ̄lɛ̄ka̍ ke̍ na̍a̍ 
yōōmōo̍ wo̍, I̍ cho̍ nu̍m dīyɔ̄ɔ̄ le̍, ndu̍yɛ̍ I̍ me᷅l nu̍m vɛ̄lɛ̄ wānāa̍ cho̍ kīndīo̍o̍ le̍ nu̍m 
dīyɔ̄ɔ̍ wa̍ o̍ bā le̍.” 

17Mɛ̄ɛ̍ o̍ chu̍e̍l la̍ būŋgɛ̄i̍ le̍nde̍, mi̍ di̍mu̍l ndu̍ Sɛ̄dīka̍yā a̍a̍, “Nyɛ̄ Mɛ̄lɛ̄ka̍ Ya̍a̍wɛ̄ɛ̍ 
nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ wo̍ cho̍ ho̍ō ni̍. Ō dīmi̍ āā, ‘Tē 
a̍ chɛ̍l pɛ̍, mā yɔ̍ŋgu̍ŋ nu᷅m pi̍la̍ o̍ pūa̍a̍ māsāa̍ Ba̍bi̍lɔ̄ŋ ndo̍, yōōmū nūmndo̍ chō 
chīndā, ndu̍yɛ̍ chi̍o̍o̍ ho̍ō bɛ̍ɛ̍ ā lu᷅m ndu̍ le̍. Nūm ni̍, yu̍ŋgu̍ nu̍mndo̍ ni̍, ā cho̍ nya̍ 
dīyɔ̄ɔ̄ le̍. 

18Kɛ̍ tē a̍ chɛ̍l mā yɔ̍ŋgu̍ŋ o̍ nda̍ lo̍ le̍, I̍ cho̍ chi̍o̍o̍ ho̍ō mālɔ̄ɔ̍ pūa̍a̍ Ba̍bi̍lɔ̄ŋ o̍ bā mā 
lōm ndu̍. Ndu̍yɛ̍ o̍ ko̍ŋ kɔ̍ɔ̍lī, nūm pi̍la̍ bɛ̍ɛ̍ a̍ nɔ̍lā ni̍ŋ mā hɛ̄lu᷄ŋ te̍.’ ” 

19Kɛ̍ mi̍ Māsāa̍ Sɛ̄dīka̍yā o̍ di̍mūl la̍ āā, “Sīōōŋnde̍ chō ya̍ le̍ chāāŋāā nāā Chu̍ūwa̍, 
a̍ hi̍o̍u̍nu᷄ŋ pūa̍a̍ Ba̍bi̍lɔ̄ŋ kɔ̄ɔ̄lī wa̍. Tē I̍ yɔ̍ŋgu̍ŋ o̍ pūa̍a̍ Ba̍bi̍lɔ̄ŋ ndo̍ pɛ̍, pūa̍a̍ 
Ba̍bi̍lɔ̄ŋ a̍ cho̍ ya̍ mālɔ̄ɔ̄ chāāŋāā nāā Chu̍ūwa̍ o̍ bā, mā lūe̍i̍ ya̍ mɔ̍nɛ̍i̍.” 

20Mi̍ di̍mūl Māsāa̍ Sɛ̄dīka̍yā a̍a̍, “Ā me᷅l nu̍m nda̍ o̍ bā le̍. Yāndi̍i̍ I̍ nyɔ̍ɔ̍lu̍ nu̍m, to̍sa̍ 
tu̍ŋ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ o̍ sōndō mi̍ di̍mūl nu̍m ndo̍. Tē a̍ to̍sa̍ le̍nde̍ pɛ̍, 
nyɛ̄ o̍ nyɛ̄ chō wā ō kɛ̄ndɛ̄ a̍ nūm, ndu̍yɛ̍ mī yōōmū nūmndo̍ ō chīndā. 

21Kɛ̍ tē a̍ kɛ̍ɛ̍ le̍ yɔ̄ŋgɔ᷄ŋndo̍ pɛ̍, nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m ya̍ o̍ yi̍lāŋndo̍ ni᷄ŋ a̍ 
nūm o̍kɔ̄ɔ̄ wo̍ cho̍ ho̍ō ni̍. 

22Wāŋ lāāndūa̍a̍ lo̍ o̍ chīɛ̄ī lēmāsa̍ Māsāa̍ Chu̍dā wo̍ ni̍ŋ nda̍ ki̍nɛ̍i̍, mi̍ cha᷅ ma̍ kūā 
a̍ nda̍ kpo̍u̍ nāa̍ wa᷅ŋ bɛ̄ndūa̍a̍ Māsāa̍ Ba̍bi̍lɔ̄ŋ nda̍ chūā. Ā chō kɔ̄la̍ŋ a̍ dīmīo̍o̍ āā, 



1678 

 

 
Kisi Bible Quick 

© 2013 Bible Society in Liberia. 
 

 
 

 

‘Chāāŋāā nūm a̍ nūm o̍o̍ la̍a̍la̍ŋ nda̍ ā hūi̍ nu̍m, ndu̍yɛ̍ ma̍ tīū nu̍m bā. Mɛ̄ɛ̍ nda̍ 
chē māā pēlo̍ŋ ŋ̄ sɔ̄ɔ̄ŋa̍ nu̍m o̍ lōōlīo̍o̍ ni᷄ŋ ma̍ hāū, ma̍ māl nu̍m kpo̍u̍’ ” 

23Mi̍ hi̍a̍ū lāchī a̍ sūɛ̍i̍ nāa̍ ndu̍ chu̍a̍, mi̍ di̍mūl ndu̍ a̍a̍, “Lāāndāā nūmnda̍ kpo̍u̍ a̍ 
chūāā nūmnda̍, ā chō nda̍ sōlī mā kūɛ̄ a̍ nda̍ o̍ pūa̍a̍ Ba̍bi̍lɔ̄ŋ ndo̍. Ndu̍yɛ̍ nūm pi̍la̍ 
bɛ̍ɛ̍ a̍ nɔ̍lā ni̍ŋ mā hɛ̄lu᷄ŋ pu̍a̍a̍ Ba̍bi̍lɔ̄ŋ te̍. Māsāa̍ Ba̍bi̍lɔ̄ŋ o̍ cho̍ nu̍m bīyɔ̄ɔ̄, mbō 
kūɛ̄ a̍ nūm o̍ chɛ̄le̍ŋ ni᷄ŋ ndu̍yɛ̍ o̍ ko̍ŋ kɔ̍ɔ̍lī, chi̍o̍o̍ ho̍ō bɛ̍ɛ̍ mā ma᷄l ndu̍ o̍ yīŋ mbō 
ŋūɛ̄.” 

24Mɛ̄ɛ̍ ya̍ I̍ chi̍i̍ Māsāa̍ Sɛ̄dīka̍ya̍ dīōmnda̍ŋ ndāŋ dīmu̍l mbo̍ dīmūl la̍ āā, “Nyɛ̄ o̍ 
nyɛ̄ na̍a̍ ŋ̄ sūūki̍āŋ na̍nu᷄ŋ, di̍mūl wānā o̍ wānā a̍ ndu̍ o̍kɔ̄ɔ̄ le̍. Ko̍ŋ to̍sā ni̍, a̍ sɔ̍lā 
pi̍ɔ̍mndo̍ le̍.” 

25Tē wāŋ bɛ̄ndūa̍a̍ ā tūēī pɛ̍ māā I̍ ve̍e̍lu̍ nu̍m mi̍ ŋ̄ sūūki̍āŋ na̍a̍ nūm, ā chō hūnɔ̄ɔ̄ 
nāa̍ nūm chu̍a̍ mā dīmu̍l nu̍m āā,, “Chɔ̍m na̍a̍ nyɛ̄ nya̍ sūūki̍āŋ nya̍ māsāa̍ wo̍. Vi᷅ŋ 
na̍a̍ nyɛ̄ o̍ nyɛ̄ le̍, ŋ̄ cho̍ nu̍m dīyɔ̄ɔ̄ le̍.” 

26Tē ā dīmu̍l nu̍m le̍nde̍ pɛ̍, a̍ di̍mu̍l nda̍ āā, “Nyɔ̄ɔ̄lōo̍ ya̍ I̍ wa̍ māsāa̍ ni̍ māā ō 
mi̍ŋgī lɛ̄ ya̍ o̍ Chōna̍ta᷅ŋndo̍ chi̍ɛ̍ī ni̍ŋ o̍ chīɛ̄ī mānyūmndo̍ ni᷄ŋ te̍, yɔ̄ŋi̍ ya̍ I̍ lo̍ lo̍ŋ 
mī vi᷅.” 

27Ndu̍yɛ̍ mɛ̄ɛ̍ māsāa̍ ō dīmī yɛ̍, le̍nde̍ ko̍ i̍ yɔ̍nu̍ŋ ni̍. Wāŋ bɛ̄ndūa̍a̍ kpo̍u̍ ma̍ cha᷄ŋ 
ma̍ hūŋ nāa̍ ya̍ chu̍a̍ ma̍ hu᷄ŋ nyu̍nā ya̍. Ndu̍yɛ̍ nyɛ̄ māsāa̍ ō dīmu̍l la̍ māā ya̍ I̍ 
di̍mu̍l nda̍ wo̍, ndu̍ ko̍ni̍ ya̍ I̍ di̍mu̍l nda̍ ni̍. O̍ ko̍ŋ, nda̍ bɛ̍ɛ̍ ā sūu̍ lɛ̍ nyɛ̄ o̍ nyɛ̄ chēle̍ŋ 
nāa̍ ya̍ chu̍a̍ le̍, fo̍ndōle̍, nyɛ̄ o̍ nyɛ̄ na̍a̍ ŋ̄ sūūki̍āŋ na̍a̍ māsāa̍ wānā o̍ wānā tu̍i̍i̍ a̍ 
ndu̍ o̍kɔ̄ɔ̄ le̍. 

28Ndu̍yɛ̍ o̍ la̍u̍ ba̍lu̍ ko̍ŋ fo̍ndā lēmāsāa̍ wo̍ ya̍ I̍ lo̍ ni᷅ŋ o̍ bīyɔ̄ɔ̍ ni᷄ŋ ni̍ ha̍a̍a̍ mbo̍ lō 
ko̍ŋ mi̍ ya̍a̍mɔ̍ɔ̍wa̍ ā bīī Chūlu̍sɛ̄lɛ̄m. 

Chɛ̄lūīma̍yā 39 

A̍ mɛɛ̄ ̍pūa̍a̍ chɔū̄wa̍ Ba̍bil̍ɔŋ̄ a̍ bīī Chūlu̍sɛl̄ɛm̄ yɛ ̍o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Māsāa̍ Nābi̍u̍kānɛ̍ɛ̍sā o̍ chu̍ā pūa̍a̍ ndūa̍a̍ chɔ̄ūwa̍ kpo̍u̍ ma̍ hūŋ 
le̍ Chūlu̍sɛ̄lɛ̄m dēlɔ̄ɔ̍ chōo̍, ma̍ hu᷄ŋ ba̍lū ndu̍ ma̍ dūāū ndu̍ o̍ pi̍ŋndo̍ ni̍ŋ kpɔ̍kɔ̍su̍. 
Wɔ̄sī Sɛ̄dīka̍yā o̍ chi̍ŋa̍ wɔ̄sīla̍ŋ lā ŋɔ̍ma̍hīɔ̍ɔ̍lu̍ o̍ lēmāsā Chu̍dā wo̍, pāŋgi̍i̍ tɔ̍ ve̍ o̍ 
wɔ̄sī kōŋ ni̍ŋ, o̍ pāŋgi̍i̍ ke̍ŋ ni̍ŋ nda̍ hu᷄ŋ ba̍lū Chūlu̍sɛ̄lɛ̄m ni̍, ma̍ dūāū ndu̍ o̍ pi̍ŋndo̍ 
ni᷄ŋ. 

2Ndu̍yɛ̍ wɔ̄sī Sɛ̄dīka̍yā o̍ chi̍ŋa̍ wɔ̄sīla̍ŋ tɔ̍ a̍ ō pīlɛ̍ o̍ lēmāsā Chu̍dā wo̍, pāŋgi̍i̍ 
hi̍ɔ̍ɔ̍lu̍e̍i̍ o̍ wɔ̄sī kōŋ ni̍ŋ, lɔ̄mā lē ŋɔ̍ma̍hīɔ̍ɔ̍lu̍, pāa̍le̍ le̍ŋ ya̍a̍mɔ̍ɔ̍wa̍ ā pɛ̄l sāāsa̍ ba̍lu̍ 
chi̍o̍o̍ wo̍ ni̍, ma̍ hēl chi̍e̍e̍. 

3Mɛ̄ɛ̍ nda̍ he᷄l chi̍e̍e̍, mi̍ wāŋ bɛ̄ndūa̍a̍ wa̍ pūa̍a̍ chɔ̄ūwāa̍ māsāa̍ Ba̍bi̍lɔ̄ŋ nda̍ bōlle̍ 
wa̍, nda̍ kpo̍u̍, ma̍ hūŋ ma̍ hu᷄ŋ cha᷅l o̍ dīo̍ wa̍ tɛ̄ɛ̄ŋndo̍. Ndu̍yɛ̍ wāŋ bɛ̄ndūāā kāŋ 
nda̍ wa̍ ha̍ā ni̍. Nɛ̄kāl Si̍a̍lu̍ɛ̍sā, a̍ Sāmīkāā Ne̍bō, a̍ Sa̍sɛ̍chīm, wānā wa̍ā Lu̍a̍bi̍sa̍lūī, 
a̍ Nɛ̍kāl Si̍a̍lu̍ɛ̍sā wānā wa̍ā Lu̍a̍ma̍kī lātūlu̍ a̍ wāŋ bɛ̄ndūa̍a̍ ā pīli̍a̍a̍. 

4Mɛ̄ɛ̍ Māsāa̍ Sɛ̄dīka̍yā Māsāa̍ le̍ Chu̍dā nda̍ so̍vɛ̄i̍ya̍a̍ ndūa̍a̍ kpo̍u̍ a̍ che᷅ le̍nde̍, ma̍ 
fūla᷄ŋ a̍ nyūmnda̍ŋ ma̍ nyāānu᷄ŋ. Ma̍ kēēku᷄ŋ o̍ kpe̍le̍ lēmāsāa̍ īkɛ̄i̍ ma̍ kɔ̍ fu̍lā o̍ dīō 
kpāki̍ bɔ̍ŋa̍ kpākīla̍ ti̍ɔ̍ɔ̍ŋnda̍ŋ ndo̍, ma̍ nyāānu᷄ŋ ku̍mbū dɛ̍ŋgbɔ̍ɔ̍ Chɔ̍ɔ̍dāŋ. 

5Kɛ̍ mi̍ pūa̍a̍ Ba̍bi̍lɔ̄ŋ a̍ ti̍sā nda̍ kīlta̍ŋ kɔ̄ɔ̄lī. Ā lo̍ nda̍ kīlta̍ŋ kɔ̄ɔ̄lī, ma̍ kɔ̍ bi̍ī Māsāa̍ 
Sɛ̄dīka̍yā o̍ lɛ̄ŋndē dɛ̍ŋgbɛ̍le̍ŋ Chɛ̄lu̍i̍kō i̍kɛ̍i̍. O̍ ko̍ŋ kɔ̍ɔ̍lī, ma̍ kūā a̍ ndu̍ nāa̍ Māsāa̍ 
Nābi̍u̍kānɛ̍ɛ̍sā chu̍a̍, māsāa̍ Ba̍bi̍lɔ̄ŋ. Māsāa̍ Nābi̍u̍kānɛ̍ɛ̍sā o̍ wa̍ Lu̍i̍bi̍lā chi̍e̍e̍, o̍ 
būŋgɛ̄ī Ha̍ma̍tī ve̍ ni̍ŋ. O̍ ko̍ŋ kɔ̍ɔ̍lī, mi̍ Māsāa̍ Nābi̍u̍kānɛ̍ɛ̍sā o̍ kɔ̍ kɔ̍ɔ̍sā a̍ ndu̍, mbo̍ 
kīlūl ndu̍ yāmɛ̍i̍ le̍ ndu̍ nyɛ̄ pālāa̍ tūsīo̍o̍ chōo̍. 

6O̍ ko̍ŋ kɔ̍ɔ̍lī, mi̍ Māsāa̍ Nābi̍u̍kānɛ̍ɛ̍sā o̍ bi̍ī pūa̍a̍ Sɛ̄dīka̍yā o̍ ve̍lū wa̍, mbo̍ dīū nda̍ 
Lu̍i̍bi̍lā lo̍ŋ, Ma̍sāa̍ Sɛ̄dīka̍yā pi̍la̍ o̍ hɔ̄l. O̍ ko̍ŋ kɔ̍ɔ̍lī, mbo̍ dīū vɛ̄lɛ̄ wāŋ bɛ̄ndūa̍a̍ 
Chu̍dā kpo̍u̍ lo̍ŋ. 

7Māsāa̍ Sɛ̄dīka̍yā ndu̍ mbo̍ kāālīāā ndu̍ hɔ̄lta̍ŋ, ndu̍yɛ̍ mbo̍ bāā ndu̍ yɔ̄lɔ̍ŋ le̍ kɔ̄la̍ŋ 
a̍ ndu̍ Ba̍bi̍lɔ̄ŋ o̍ chɛ̄le̍ŋ ni᷄ŋ. 

8Fo̍ndā lēmāsāa̍ Chu̍dā ni̍, a̍ chīɛ̄īlā wāŋnda̍, mi̍ pūa̍a̍ Ba̍bi̍lɔ̄ŋ a̍ ma᷅l la̍ŋ o̍ yīŋ mi̍ 
lā ŋūā kpo̍u̍. Ndu̍yɛ̍ o̍ ko̍ŋ kɔ̍ɔ̍lī, sāāsa̍ wa̍ Chūlu̍sɛ̄lɛ̄m o̍ bālāā wo̍ ma̍ pēsī pēsī 
ndu̍. 

9O̍ ko̍ŋ kɔ̍ɔ̍lī, wānāā nda̍ a̍a̍ lo̍ wɔ̄ Chūlu̍sɛ̄lɛ̄m nda̍ ni̍, a̍ wānāā nda̍ a̍a̍ yɔ̍ŋgu̍ŋ o̍ 
pūa̍a̍ Ba̍bi̍lɔ̄ŋ ndo̍ wa̍, mi̍ Nɛ̄bu̍kānɛ̍ɛ̍sā o̍ ku̍ā a̍ nda̍ kpo̍u̍ o̍ chɛ̄le̍ŋ ni̍ŋ Ba̍bi̍lɔ̄ŋ, 
wāna̍ wa̍ pūa̍a̍ chɔ̄ūwāa̍ ma̍ndā ma̍sāa̍ Ba̍bi̍lɔ̄ŋ nda̍ bōlle̍ŋ ndo̍. 

10Kɛ̍ wānāā tāmbɛ̍i̍ya̍ ā nda̍ a̍a̍ nɔ̍ nyɛ᷅ o̍ nyɛ̄ le̍ wa̍, mbo̍ mɛ̄ī ā ti᷄ŋ o̍ lɛ̄ŋndē 
Chu̍dāle̍ŋ ni̍ŋ. Ndu̍yɛ̍ mbo̍ kē nda̍ kpe̍le̍la̍ mākīle̍pīi̍la̍ wāŋnda̍ ā mɛ̄i̍ la̍ŋ, a̍ chīɔ̄ɔ̄ŋ 
wāŋnda̍ mɛ̄i̍ yo̍ŋ. 

A̍ mɛɛ̄ ̍Ba̍bil̍ɔŋ̄nda̍ ā ma᷄l Chɛl̄ūīma̍yā yɛ ̍
11Kɛ̍ mi̍ Māsāa̍ Nābi̍u̍kānɛ̍ɛ̍sā o̍ di̍mūl Nɛ̄bu̍kānɛ̍ɛ̍sā, bōllē pūa̍a̍ chɔ̄ūwāa̍ ma̍ndā 
ndu̍ wa̍ ō kālā ka̍lā a̍ ya̍ Chɛ̄lūīma̍yā o̍kɔ̄ɔ̄. Mbo̍ dīmūl ndu̍ āā, 

12“Lā kɔ̍ mī lā kɔ̍ so̍lī Chɛ̄lūīma̍yā nāa̍ o̍ cho̍ wa̍ ndu̍yɛ̍ mī lā bīī ndu̍ nyɛ̄ kɛ̄ndɛ̄ 
kɛ̍ndɛ̄. Lā yɔ᷅ŋ ndu̍ nyɛ̄ o̍ nyɛ̄ le̍. Ndu̍yɛ̍ nyɛ̄ o̍ nyɛ̄ o̍ ye̍e̍ma̍ pɛ̍, le̍ mī lā tōsa̍l ndu̍ lā 
tōsa̍l ndu̍.” 

13Mɛ̄ɛ̍ wāŋnda̍ Ba̍bi̍lɔ̄ŋ a̍ bi̍ī chi̍o̍o̍, Nɛ̄bu̍kānɛ̍ɛ̍sā, bōllē pūa̍a̍ chɔ̄ūwāa̍ ma̍ndā 
ma̍sāa̍ wa̍ ni̍, Nɛ̍kāl Si̍a̍lu̍ɛ̍sā, wānā wa̍ā Lu̍a̍bi̍sa̍lūī ni̍, a̍ Nɛ̍kāl Si̍a̍lu̍ɛ̍sā wānā wa̍ā 
Lu̍a̍ma̍kī, a̍ wāŋ bɛ̄ndūa̍a̍ ā pīli̍a̍a̍ kpo̍u̍ a̍ wa̍ wa̍llo̍ māsāa̍ Ba̍bi̍lɔ̄ŋ o̍ bā bɛ̄ŋgu̍ wa̍, 

14ma̍ vīām wāŋnda̍, ma̍ sōlī ya̍ nāa̍ ya̍ wa̍ o̍ la̍ū fo̍ndā lēmāsāa̍ wa̍ ma̍ hūŋ a̍ ya̍ 
nāa̍ nda̍ wa̍ wa̍. Mɛ̄ɛ̍ nda̍ hīŋ a̍ ya̍ lo̍ŋ, ma̍ yɔ̄ŋgū ya̍ o̍ Kɛ̄dāla̍yā lo̍, po̍ Āhi̍kām ndo̍, 
Si̍a̍fa᷅ŋ po̍ ndɔ̄ ma̍māa̍, le̍ mbō kūɛ̄ a̍ ya̍ o̍ chīɛ̄ī nūu̍, Chu̍dā lo̍ŋ. Ndu̍yɛ̍ mbo̍ kūā a̍ 
ya̍ o̍ chīɛ̄ī nūu̍, mi̍ kɔ̍ wa᷅ ni̍ŋ īchāli̍ lo̍ŋ na̍a̍ wāŋnda̍ lātūlu̍. 

Mɛl̄ɛk̄a̍ Ya̍a̍wɛɛ̄ ̄o̍ chu̍e̍l Ɛ̄bɛd̄īmɛl̍ɛk̍ī būŋgɛī ̍māā ō chō ndu̍ chīīndīāā 

15Bōōndi̍i̍ ya̍ I̍ wa̍ o̍ bīyɔ̄ɔ̍ ni᷄ŋ o̍ la̍ū fo̍ndā lēmāsāa̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl 
la̍ āā, 

16“Kɔ̍ mā kɔ̍ di̍mūl Ɛ̄bɛ̄dīmɛ̍lɛ̍kī I̍to̍o̍pīāānɔ̄ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ 
kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ dīmi̍ āā, ‘I̍ bɛ̍ɛ̍di̍a̍ŋ le̍ chi̍o̍o̍ ho̍ō dɛ̍nɛ̍ 
pa̍lāā bɛ̄ndōo̍ tūsīo̍o̍ chōo̍ mɛ̄ɛ̍ ya̍ I̍ di̍mi̍ yɛ̍. Ō cho̍ le̍ ndu̍ dɛ̍nɛ̍ kɛ̍ndɛ̄ tōsāl te̍ ya̍ I̍ 
bɛ̍ɛ̍ndi̍a̍ŋ te̍. Ndu̍yɛ̍ nyɛ̄ o̍ nyɛ̄ ya̍ I̍ di̍mi̍ le̍ to̍sāa̍ a̍ chi̍o̍o̍ ho̍ō, tē te̍le̍ŋ ko̍ŋ ō fūūlu̍u̍ 
pɛ̍, nu̍m o̍ hɔ̄l nyɛ̄ o̍ nyɛ̄ chō yɔ̄nu᷄ŋ ni̍ mā chē. 

17Kɛ̍ tē te̍le̍ŋ ko̍ŋ ō fūūlu̍u̍ pɛ̍, nūm nūm, ya̍ Mɛ̍lɛ̄ka̍ Ya̍a̍wɛ̄ɛ̄ I̍ cho̍ nu̍m chīīndīāā, 
mī to̍sa̍ a̍ ve᷅m o̍ yɔ̍ŋga᷄ŋ o̍ pūa̍a̍ ŋ̄ chō ha̍ā sīōōŋnde̍ le̍ nda̍ wa̍ lo̍ le̍. 

18Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ yōōmū nūmndo̍ pīŋī, mī to̍sa̍ a̍ di̍ī nu̍m te̍. Nūm 
ā chō hūnɔ̄ɔ̄ hīɔ̄lɔ᷄ŋ mā lo̍ yōōmū, fo̍ndōle̍, le̍ mɛ̄ɛ̍ ŋ̄ dɔ̄ū tīīnda᷄ŋndo̍ o̍ ya̍ Mɛ̍lɛ̄ka̍ 
ni᷄ŋ yɛ̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.’ ” 

Chɛ̄lūīma̍yā 40 

Chɛl̄ūīma̍yā ku̍ɛ ̄le̍ mbō kɔ ̍cha᷅l mīa̍l Kɛd̄āla̍yā wo̍ 
1Mɛ̄ɛ̍ pūa̍a̍ chɔ̄ūwa̍ Ba̍bi̍lɔ̄ŋ a̍ bi̍ī Chūlu̍sɛ̄lɛ̄m, ya̍ ni̍, wānāā nda̍ bīī Chūlu̍sɛ̄lɛ̄m 
chi̍e̍e̍ a̍ o̍ lɛ̄ŋndē Chu̍dāle̍ŋ ni᷄ŋ le̍ kɔ̄la̍ŋ a̍ nda̍ o̍ bīyɔ̄ɔ̍ ni᷄ŋ nda̍ ni̍, ma̍ bāā na̍a̍ yɔ̄lɔ̍ŋ 
le̍ kɔ̄la̍ŋ a̍ na̍a̍ Ba̍bi̍lɔ̄ŋ. Kɛ̍ mɛ̄ɛ̍ na̍a̍ ŋ̄ fūūlu̍u̍ Lu̍a̍mā chi̍e̍e̍, mi̍ Nɛ̄bu̍kānɛ̍ɛ̍sā, bōllē 
pūa̍a̍ chɔ̄ūwāa̍ ma̍ndā ma̍sāa̍ wa̍ ō māl la̍ le̍ mī wa̍ŋnu̍ŋ a̍ bā nī. Mɛ̄ɛ̍ o̍ ma̍l la̍ mālɔ̄ɔ̄ 
ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ mbo̍ kē ya̍ yōōŋgōo̍. 

2Mɛ̄ɛ̍ bōllē pūa̍a̍ ma̍ndā ma̍sāa̍ wa̍ ō chē ya̍, mbo̍ vēēlū ya̍ mbo̍ dīmūl la̍ āā, 
“Mɛ̄lɛ̄ka̍ Ya̍a̍wɛ̄ɛ̄, o̍ cho̍ Mɛ̄lɛ̄ka̍ nyāa̍ wo̍, ndu̍ pi̍la̍ kɛ̍ɛ̍si̍a̍a̍ ni̍ māā kpūndɔ̍ɔ̍ ho̍ō nɔ̄ 
mbō tōl lɛ̄ŋnde̍ŋ nde᷅ŋ chōo̍. 

3Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ le̍ tōsāa̍ a̍ lɛ̄ŋnde̍ŋ nde᷅ŋ ndo̍, ndu̍ o̍ chi̍i̍ ho̍ō tōsā ni̍. 
Ndu̍yɛ̍ mɛ̄ɛ̍ o̍ di̍mi̍ yɛ̍ le̍nde̍ i̍ yɔ̍nu̍ŋ ni̍. Le̍ sa̍bū he̍ī kpo̍u̍ i̍ yɔ̍nu̍ŋ a̍ nya̍ wo̍ cho̍ ni̍, 
māā le̍ yɔ̄ŋ wɔ̄ɔ̍ŋ nya̍ tōsa̍ a̍ ndu̍ Mɛ̍lɛ̄ka̍ Ya̍a̍wɛ̄ɛ̄, ndu̍yɛ̍ mi̍ lā kɛ̄ɛ̄ le̍ nyɛ̄ o̍ di̍mu̍l 
nya̍ wo̍ tōsāa̍ wo̍. 

4Kɛ̍ nūm nūm I̍ cho̍ nu̍m yɔ̄lɔ᷄ŋ tīmbī o̍ lābā mī ma̍l nu̍m. Tē a̍ ye̍e̍ma̍ pɛ̍ le̍ mī ŋ̄ 
kūɛ̄ Ba̍bi̍lɔ̄ŋ na̍a̍ nūm ŋ̄ kūɛ̄. Ndu̍yɛ̍ tē ŋ̄ kūɛ̄ pɛ̍, I̍ cho̍ nu̍m wā hɔ̄lte̍ŋ chōo̍ mī bi̍ī 
nu̍m nyɛ̄ kɛ̄ndɛ̄ kɛ̍ndɛ̄. Kɛ̍ tē a̍ ye̍e̍ma̍ le̍ lākɔ̄ le̍, ā chālnu̍ŋ, Ī cho̍ nu̍m kūēē 
ka̍ŋga̍la̍ŋ te̍. Lɛ̄ŋnde̍ŋ nde᷅ŋ kpo̍u̍ bā o̍ bā ŋ̄ yēēma̍ pɛ̍ le̍ kɔ̄la̍ŋ chālnɔ᷄ŋndo̍, ā chāā 
la̍kɔ̍ŋnɔ᷄ŋ. 

5Tē a̍ ye̍e̍ma̍ le̍ lōo̍ na̍nu᷄ŋ pɛ̍, mɛ̄ɛ̍ ō wā o̍ kɛ̍ndɛ̄ mā mi̍i̍ŋgu̍ nāa̍ Kɛ̄dāla̍yā, po̍ 
Āhi̍kām ndo̍ chūā, ndu̍ yɔ̍nūŋ māā po̍ ma̍ma̍ Si̍a̍fāŋ ndo̍ ni̍, ō māsāa̍ Ba̍bi̍lɔ̄ŋ o̍ kɛ̍si̍ 
māsāa̍ le̍ chi̍o̍o̍ŋ Chu̍dā wo̍ mā kɔ̍ wa᷅ mīāl ndɔ̄ wāŋnda̍ tɛ̄ɛ̄ŋ. Kɛ̍ nūm pi̍la̍ kɛ̍ɛ̍si̍a̍a̍, 
bā o̍ bā ŋ̄ yēēma̍ pɛ̍ le̍ kɔ᷄ŋnda̍ŋ, ā chāā la̍kɔ̍ŋnɔ᷄ŋ.” O̍ ko̍ŋ kɔ̍ɔ̍lī, mbo̍ kē ya̍ nyɛ̄ dīa̍a̍ 
ō ti᷄ŋ, ndu̍yɛ̍ mbo̍ bīī vɛ̄lɛ̄ nyɛ̄ mbo̍ kē ya̍, mbo̍ māl la̍ mi̍ mi̍i̍ŋgū. 

6Mi̍ ku̍ā nāa̍ Kɛ̄dāla̍yā, po̍ Āhi̍kām ndo̍ chūā Mi̍si̍pā chi̍e̍e̍, mi̍ kɔ̍ cha᷅l mīāl ndɔ̄, 
wānāā nda̍ mɛ̄i̍ o̍ lɛ̄ŋndē Chu̍dāle̍ŋ ni᷄ŋ nda̍ tɛ̄ɛ̄ŋ. 

A̍ Kɛd̄āla̍yā, māsāa̍ le̍ Chu̍dā o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 25:22-24) 

7Wānāa̍ wa̍ pūa̍a̍ chɔ̄ūwa̍ Chu̍dā bōlle̍ wa̍ ā ti᷄ŋ, a̍ so̍vɛ̄i̍ya̍a̍ ndāa̍, nda̍ a̍a̍ yɔ̍ŋgu̍ŋ o̍ 
pūa̍a̍ Ba̍bi̍lɔ̄ŋ ndo̍ le̍. Ā wānu̍ŋ o̍ lɛ̄ŋndē dɛ̍ŋgbɛ̍le̍ŋ. O̍ ko̍ŋ, ma̍ tūɛ̄ī māā Kɛ̄dāla̍yā, 
po̍ Āhi̍kām ndo̍, māā ndu̍ māsāa̍ Ba̍bi̍lɔ̄ŋ o̍ ha̍ndu̍ māsa̍ ībūŋgāa̍ le̍ lɛ̄ŋndē Chu̍dā 
le̍ŋ ni̍. Wānāa̍ ta̍mbu̍ tāmbi̍i̍ bɛ̍ndūe̍i̍ o̍ lɛ̄ŋndē Chu̍dāle̍ŋ ni᷄ŋ ā kūe̍ a̍ nda̍ o̍ bīyɔ̄ɔ̍ 
ni᷄ŋ te̍ ma̍ mɛ̄i̍ nda̍ wa̍, mi̍ wāŋ bɛ̄ndūāā so̍vɛ̄i̍ya̍ ha̍ā nda̍ so̍vɛ̄i̍ya̍a̍ ndāa̍ ā tūɛ̄ī māā 
Kɛ̄dāla̍yā nda̍ kɛ̄si̍ māsāa̍ wānāā kāŋ chōo̍ ni̍. 

8Mɛ̄ɛ̍ nda̍ tūēī le̍nde̍, nda̍ kpo̍u̍ ma̍ chūā so̍vɛ̄i̍ya̍a̍ ndāa̍ ma̍ kūā nāa̍ Kɛ̄dāla̍yā chu̍a̍ 
Mi̍si̍pā chi̍e̍e̍. Wāŋ bɛ̄ndūāā pūa̍a̍ chɔ̄ūwāā ka̍ŋ nda̍ wa̍ ha̍ā ni̍, I̍si̍mɛ̄ɛ̄l, po̍ 
Nɛ̄tāna̍yā wo̍, a̍ Chōha̍nāŋ po̍ Kālu̍ɛ̍yā wo̍, a̍ Sɛ̄lu̍i̍yā, po̍ Tānīhu̍me̍tī wo̍, a̍ pūa̍a̍ 
Ɛ̍fāī wa̍ fūlāa̍ Nɛ̍to̍fā chi̍e̍e̍, a̍ Chɛ̄sāni̍yā fūlāa̍ Ma̍a̍kāā chi̍e̍e̍. 

9Mɛ̄ɛ̍ nda̍ kūɛ̄, mi̍ Kɛ̄dāla̍yā o̍ chu̍e̍l nda̍ būŋgɛ̄i̍ nda̍ pūa̍a̍ ndāa̍ chɔ̄ūwa̍, mbo̍ 
dīmūl nda̍ āā, “Lā yɔ᷅ŋ īsīōōŋ o̍ īsīōōŋ le̍ wa̍llo̍ tōsāa̍ le̍ wāŋnda̍ Ba̍bi̍lɔ̄ŋ te̍. Lā cha᷄l 
o̍ lɛ̄ŋnde̍ŋ nde᷅ŋ ni᷄ŋ, mī lā wa̍ māsāa̍ Ba̍bi̍lɔ̄ŋ o̍ bā bɛ̄ŋgu̍. Nyɛ̄ o̍ nyɛ̄ cho̍ wā ō 
kɛ̄ndɛ̄ a̍ nya̍. 

10Ya̍ pi̍la̍ I̍ cho̍ wā īchāli̍ Mi̍si̍pā chi̍e̍e̍ na̍nu᷄ŋ. Tē wāŋnda̍ Ba̍bi̍lɔ̄ŋ a̍ hi᷅ŋ na̍nu᷄ŋ pɛ̍ 
le̍ īsɔ̄ɔ̍ o̍ īsɔ̄ɔ̍, ya̍ chō wā na̍nu᷄ŋ hɔ̄ltē nyā le̍ŋ ni̍. Kɛ̍ nya̍ lā wānu̍ŋ o̍ chi̍e̍e̍ŋ nya̍ŋ 
nya̍ bīī yo̍ŋ mī lā kēēndūū yɔ̍mīī nyɛ̄ī ku̍a̍mɛ̄i̍ mī lā tōsā mu̍ɛ̍īya̍ŋ a̍ ndi̍, ndu̍yɛ̍ mī 
lā kɛ̄sī mu̍ɛ̍īmā māŋ, a̍ tɔ̄lɔ̄ɔ̄lā nyāla̍ nya̍ kēēndūū a̍ sīālte̍ŋ nda̍ŋ, ndu̍yɛ̍ a̍ chūɛ̄īmā 
nya᷄ŋ.” 

11O̍ ko̍ŋ kɔ̍ɔ̍lī, Chu̍ūwāa̍ wa̍ o̍ lɛ̄ŋndē Mo̍wa̍bīle̍ŋ ni᷄ŋ nda̍ ni̍, a̍ wa̍ o̍ lɛ̄ŋndē 
A̍mɔ̄ŋnde̍ŋ ni᷄ŋ nda̍ ni̍, a̍ a̍ wa̍ o̍ lɛ̄ŋndē I̍dɔ̄mnde̍ŋ ni᷄ŋ nda̍, ndu̍yɛ̍ a̍ a̍ wa̍ o̍ lɛ̄ŋīī 
chēle̍ŋ ni᷄ŋ nda̍, nda̍ kpo̍u̍ ma̍ tūɛ̄ī māā māsāa̍ Ba̍bi̍lɔ̄ŋ o̍ chi̍i̍ la̍kɔ̍ a̍ wāŋnda̍ o̍ 
chēle̍ŋ ni᷄ŋ kpo̍u̍ le̍, māā ō mɛ̄i̍ wāŋnda̍ ā ti᷄ŋ o̍ lɛ̄ŋndē Chu̍dāle̍ŋ ni̍ŋ, ndu̍yɛ̍ māā 
mbo̍ kɛ̄sī Kɛ̄dāla̍yā, po̍ A̍ki̍kīm ndo̍, ndu̍ yɔ̍nūŋ māā po̍ ma̍ma̍ Si̍a̍fāŋ ndo̍ ni̍, māsa̍ 
ībūŋgāa̍ nda̍ chōo̍. 

12Mɛ̄ɛ̍ nda̍ tūēī le̍nde̍, mi̍ wāŋnda̍ ha̍ā ā māl o̍ lɛ̄ŋīī nda̍ wa̍ ā sɛ̄ŋīa̍ŋ nde̍ ni᷄ŋ, ma̍ 
mīīŋgū o̍ lɛ̄ŋndē Chu̍dāle̍ŋ ni̍ŋ. O̍ ko̍ŋ kɔ̍ɔ̍lī, ma̍ kūā Mi̍si̍pā chi̍e̍e̍ nāa̍ Kɛ̄dāla̍yā 
chu̍a̍ le̍ mā sūūki̍āŋ a̍ ndu̍. Ndu̍yɛ̍ ma̍ chūūŋgīāā mūɛ̄īya̍ŋ, a̍ tɔ̄lɔ̄ɔ̄lā nda̍ kēēndu̍u̍ 
a̍ sīālte̍ŋ wɔ̄sī kōŋ nda̍ŋ ta̍u̍ ta̍u̍. 

A̍ mɛɛ̄ ̍nda̍ lōōku̍ Kɛd̄āla̍yā dīyɔɔ̄ ̄yɛ ̍
(Māsāā Bɛ̍ndūāā Di̍i̍ŋ Ndūa̍a̍ 25:25, 26) 

13O̍ ko̍ŋ kɔ̍ɔ̍lī, mi̍ Chōha̍nāŋ, po̍ Kālu̍ɛ̍yā wo̍, nda̍ wāŋ bɛ̄ndūāā so̍vɛ̄i̍ya̍ ā pīli̍a̍a̍ 
kpo̍u̍, a̍ wa̍ o̍ fo̍ndāŋ dɛ̍ŋgbɔ̍ɔ̍ ā yɔ̄ŋgu̍ŋ o̍ pūa̍a̍ Ba̍bi̍lɔ̄ŋ ndo̍ le̍ wa̍, ā kūā nāa̍ 
Kɛ̄dāla̍yā chu̍a̍ Mi̍si̍pā chi̍e̍e̍. 

14Ma̍ kɔ̍ di̍mūl ndu̍ āā, “Ā sīnā pa̍ māā Māsāa̍ Ba̍a̍li̍sī, o̍ cho̍ A̍mɔ̄ŋ ndo̍, ō vēm 
I̍si̍mɛ̄ɛ̄l, po̍ Nɛ̄tāna̍yā wo̍ le̍ nu̍m hūnɔ̄ɔ̍ dīyɔ̄ɔ̍?” Kɛ̍ Kɛ̄dāla̍yā po̍ Āhi̍kām ndo̍ o̍ 
la̍a̍la̍ŋ nyɛ᷅ nda̍ dīmu̍l ndu̍ wo̍ le̍. 

15Mi̍ Chōha̍nāŋ, o̍ ve̍e̍lū Kɛ̄dāla̍yā nda̍ ŋi̍ɔ̍ɔ̍ŋ kpe̍e̍le̍, Mi̍si̍pā lo̍ŋ mbo̍ dīmūl ndu̍ 
āā, “I̍ ku̍ā wɔ̍ sɔ̍ɔ̍ sɔ̍ɔ̍ mī kɔ̍ di̍ī I̍si̍mɛ̄ɛ̄l po̍ Nɛ̄tāna̍yā wo̍, wāŋnda̍ si̍nā māā ya̍ le̍. 
Tē ō cho̍ ko̍ŋ te̍, tē ō dīī nu̍m pɛ̍, Chu̍ūwāa̍ chu̍u̍ŋgi̍āŋ ma̍ wā nu̍m ā bālāā wa̍, nda̍ 
kpo̍u̍ ā chō sɛ̄ŋi᷄ŋ. O̍ ko̍ŋ, mī wānāā tūa̍a̍ lo̍ ha̍ā o̍ lɛ̄ŋndē Chu̍dāle̍ŋ ni᷄ŋ nda̍, ā 
chūu̍.” 

16Kɛ̍ mi̍ Kɛ̄dāla̍yā o̍ di̍mūl ndu̍ āā, “To̍sā ī wāā le̍nde̍ le̍. I̍ la̍a̍la̍ŋ māā nyɛ̄ ŋ̄ chō 
dīmīo̍o̍ a̍ I̍si̍mɛ̄ɛ̄l o̍kɔ̄ɔ̄ wo̍ ō chō tōnya̍ le̍.” 

Chɛ̄lūīma̍yā 41 

1O̍ pāŋgi̍i̍ ŋɔ̍mmɛ̍ūve̍ ni̍ŋ o̍ wɔ̄sī kōŋ ni᷄ŋ, mi̍ I̍si̍mɛ̄ɛ̄l, po̍ Nɛ̄tāna̍yā wo̍, ndu̍ yɔ̍nūŋ 
māā po̍ ma̍ma̍ Ɛ̄līsi̍a̍mā wo̍ ni̍, ō chūā pūa̍a̍ ndūa̍a̍ ŋ̄wāŋ tɔ̍ mbo̍ kūā Mi̍si̍pā nāa̍ 
Kɛ̄dāla̍yā chu̍a̍. Ndu̍yɛ̍ I̍si̍mɛ̄ɛ̄l ko̍ŋ, wāŋ bɛ̄ndūa̍a̍ wa̍ wa̍llo̍ māsāa̍ Chu̍dā o̍ bā 
bɛ̄ŋgu̍ wa̍, ndu̍ wa̍ wāŋndo̍ ō pīlɛ̍. Ndu̍yɛ̍ vɛ̍lɛ̄ o̍ yu̍ŋgu̍ lēmāsāa̍ chōo̍ I̍si̍mɛ̄ɛ̄l ko̍ŋ 
ndu̍ o̍o̍ fu̍la̍ ni̍. O̍ ko̍ŋ kɔ̍ɔ̍lī, I̍si̍mɛ̄ɛ̄l ni̍, a̍ pūa̍a̍ ndūāā ŋ̍wa᷅ŋ tu̍a̍a̍ ka̍ŋ, a̍ Kɛ̄dāla̍yā, 
ma̍ chāl nyɛ̄ dīa̍a̍ dīo̍o̍ nāa̍ pi᷅lɛ̍. Mɛ̄ɛ̍ nda̍ wa̍ nyɛ̄ dīa̍a̍ dīo̍o̍, 

2mi̍ I̍si̍mɛ̄ɛ̄l nda̍ pūa̍a̍ ndūāā ŋ̍wa᷅ŋ tɔ̍ wa̍ ā cha᷄ŋ, ma̍ nɛ̄ɛ̄nūū mɔ̄ɔ̄ŋ nda̍ŋ yāu̍ yāū 
o̍ bōo̍la̍ŋ ni᷄ŋ ma̍ dēl Kɛ̄dāla̍yā chōo̍, po̍ Āhi̍kām ndo̍, wāna̍ māsāa̍ Ba̍bi̍lɔ̄ŋ o̍ kɛ̍si̍ 
māsāa̍ lɛ̄ŋndē Chu̍dāle̍ŋ ndo̍ ma̍ dīī ndu̍. 

3O̍ ko̍ŋ kɔ̍ɔ̍lī, Chu̍ūwāa̍ wa̍ Mi̍si̍pā lo̍ŋ a̍ Kɛ̄dāla̍yā la̍tu̍lu̍ wa̍ ni̍, so̍vɛ̄i̍ya̍a̍ Ba̍bi̍lɔ̄ŋāa̍ 
wa̍ lo̍ŋ nda̍ ni̍, mi̍ I̍si̍mɛ̄ɛ̄l o̍ di̍ū nda̍ kpo̍u̍. 

4Mɛ̄ɛ̍ nda̍ dīī Kɛ̄dāla̍yā, dīi̍mā ndɔ̄ɔ̍ pīlɔ̍ɔ̍ lɔ̍ɔ̍ pa̍ mī wānā o̍ wānā si̍na̍ a̍ ndi̍ o̍kɔ̄ɔ̍, 

5mi̍ pūa̍a̍ ŋ̄wāŋ be̍le̍-ŋɔ̍ma̍a̍ ā fūlā Si̍ɛ̍kɛ̄m chi̍e̍e̍, a̍ Si̍lɔ̄ɔ̄ chi̍e̍e̍, a̍ Sāme̍e̍līāā chi̍e̍e̍ 
ma̍ hu̍ŋ Mi̍si̍pā. Mɛ̄ɛ̍ nda̍ wa̍ hūnɔ̄ɔ̍, ma̍ sēndī sīɛ̍i̍yo̍ŋ, ndu̍yɛ̍ ma̍ sɛ̄ɛ̄sīa̍ŋ nyɛ᷅la̍ŋ 
lēkɔ̄ɔ̍, o̍ ko̍ŋ kɔ̍ɔ̍lī, ma̍ tɛ̄ɛ̄ndīāā nda̍ pi̍la̍ le̍ kɔ̄l nda̍ ta̍mbɛ̍i̍yo̍ chɔ̄mndo̍. Ndu̍yɛ̍ 
pūa̍a̍ ha̍ā nda̍ a̍a̍ hi᷅ŋ a̍ sa̍lālā lātɔ̄lɔ̄ɔ̄la̍ŋ, ndu̍yɛ̍ a̍ nyɛ̄m chūŋ kɛ̄ndɔ̍ŋ le̍ yɔ̄ŋgōo̍ o̍ 
Mɛ̄lɛ̄ka̍ Ya̍a̍wɛ̄ɛ̄ lo̍, o̍ chīɛ̍i̍ Mɛ̄lɛ̄ka̍a̍ ni᷄ŋ. 

6Lɔ̍ɔ̍ pa̍ nda̍ fūūlūū Mi̍si̍pā chi̍e̍e̍, mi̍ I̍si̍mɛ̄ɛ̄l o̍ cha̍ŋ Mi̍si̍pā mbo̍ kūā nda̍ lāchī, ō 
wa̍ kɔ̄la̍ŋ a̍ cha᷄ŋ kɔ̄l chōo̍ wo̍. Mɛ̄ɛ̍ o̍ fu̍u̍lu̍u̍ nāa̍ nda̍ wa̍ wa̍, mbo̍ dīmūl nda̍ āā, 
“Lā ŋ̄ kɔ̄ŋnu᷅ŋ chi̍e̍e̍ mī lā kɔ̍ chi̍īki̍āŋ a̍ Māsāa̍ Kɛ̄dāla̍yā.” 

7Mɛ̄ɛ̍ pūa̍a̍ ha̍ā a̍ he᷄l chi̍e̍e̍, mi̍ I̍si̍mɛ̄ɛ̄l nda̍ pūa̍a̍ ndūa̍a̍ ā dēl nda̍ chōo̍ ma̍ dīū nda̍, 
o̍ ko̍ŋ kɔ̍ɔ̍lī ma̍ chūā wāŋ vīlɛ̍i̍ya̍a̍ ka̍ŋ ma̍ māl nda̍ o̍ so̍o̍ŋ māmɛ̄ŋndo̍ ni᷄ŋ. 

8Kɛ̍ mɛ̄ɛ̍ nda̍ wa̍ pūa̍a̍ ha̍ā dīūwo̍, mi̍ ŋ̄wāŋ tɔ̍ nda̍ tɛ̄ɛ̄ŋ, a̍ nyɔ̍ɔ̍lū I̍si̍mɛ̄ɛ̄l, ma̍ dīmūl 
ndu̍ āā, “Yāndi̍i̍ di̍ī na̍a̍ le̍. Ŋ̄ nɔ̄ wi̍tīi̍yo̍ŋ ŋ̄ vīāŋāā o̍ chīɛ̄ī pūm ni᷄ŋ, a̍ ba̍a̍līi̍yo̍ŋ a̍ 

chūɛ̄īya̍ŋ o̍ ko̍ŋ kɔ̍ɔ̍lī, a̍ līa̍a̍ŋ, ŋ̄ nɔ̄lā mī ŋ̄ ke̍ nu̍m.” O̍ ko̍ŋ, mi̍ I̍si̍mɛ̄ɛ̄l o̍ ma᷅l nda̍, ō 
dīi̍ nda̍ le̍. 

9Ndu̍yɛ̍ so̍o̍ŋ māmɛ̄ŋ I̍si̍mɛ̄ɛ̄l o̍ ma̍l ko̍ŋ pu̍a̍a̍ o̍ di̍u̍ ka̍ŋ nda̍ ni̍ŋ ndo̍, Māsāa̍ A̍sā o̍ 
wa̍ Chu̍dā wo̍ ndu̍ ndu̍ o̍o̍ to̍ū so̍o̍ŋ ko̍ŋ ni̍. So̍o̍ŋndo̍ ho̍ō yɛ̍, so̍o̍ŋ bɛ̍ndo̍o̍ pīla̍ o̍ 
wa̍ ni̍. Bōōndi̍i̍ Māsāa̍ Ba̍a̍sīā o̍ wa̍ I̍sɔ̄lūɛ̄ī wo̍ ō hu᷄ŋ chi᷅ŋa̍la᷅ŋ ndu̍ a̍ sɔ̍ŋgɔ̍ɔ̍ mbo̍ 
wā chīo̍o̍ bɛ̄ɛ̄ndīa̍a̍ ō kālā ka̍lā yɔ̄ŋi̍ ya̍a̍mɔ̍ɔ̍wa̍ ā bīī ndu̍ ve̍, bōōndi̍i̍ ke̍ŋ o̍ to̍ū 
so̍o̍ŋ ko̍ŋ ni̍. So̍o̍ŋ māmɛ̄ŋ kōŋ, mi̍ I̍si̍mɛ̄ɛ̄l o̍ pe̍ī ndu̍ cha̍ a̍ wāŋ vīlɛ̍i̍ya̍. 

10O̍ ko̍ŋ kɔ̍ɔ̍lī, wānā o̍ wānā wāŋnda̍ Ba̍bi̍lɔ̄ŋ nda̍ a̍a̍ mɛ̍i̍ Mi̍si̍pā chi̍e̍e̍, māsā 
bɛ̍ndōo̍ Chu̍dā chūāūwāā ndūāā wa᷅ŋ lāāndūa̍a̍ ni̍, a̍ wāŋnda̍ ā pīli̍a̍a̍ kpo̍u̍ a̍ wa̍ 
Mi̍si̍pā wa̍, ā Nɛ̄bu̍kānɛ̍ɛ̍sā o̍ wa̍ pūa̍a̍ Ba̍bi̍lɔ̄ŋ bōlle̍ŋ ndo̍ ō kɛ̄si̍ Kɛ̄dāla̍yā māsāa̍ 
chōo̍ wa̍, mi̍ I̍si̍mɛ̄ɛ̄l o̍ bi̍ū nda̍ kpo̍u̍, mbo̍ mūli᷄ŋ kɔ᷅la̍ŋ a̍ nda̍ o̍ lɛ̄ŋndē A̍mɔ̄ŋnde̍ŋ 
ni᷄ŋ o̍ bīyɔ̄ɔ̍ ni᷄ŋ 

11Mɛ̄ɛ̍ Chōha̍nāŋ nda̍ wāŋ bɛ̄ndūa̍a̍ so̍vɛ̄i̍ya̍ ā pīli̍a̍a̍ ā tūēī sɔ̄ɔ̍ŋ wɔ̍ɔ̍ŋ I̍si̍mɛ̄ɛ̄l o̍ 
to̍sa̍ ki̍nɛ̍i̍yo̍, 

12ma̍ chūā so̍vɛ̄i̍ya̍a̍ ndāa̍ kpo̍u̍ ma̍ tīsā ndu̍ kɔ̄ɔ̄lī, le̍ ndu̍ chīŋa̍la᷅ŋndo̍. Ndu̍yɛ̍ ma̍ 
bēndāl ndu̍ o̍ pēe̍ mɛ̄ŋmā ībūŋgāa̍ Ki̍bīɔ̄ŋ. 

13Mɛ̄ɛ̍ wānāā I̍si̍mɛ̄ɛ̄l o̍ bi̍ī le̍ kɔ̄la̍ŋ a̍ nda̍ o̍ bīyɔ̄ɔ̍ ni᷄ŋ nda̍ ā chē Chōha̍nāŋ, a̍ wāŋ 
bɛ̄ndūāā so̍vɛ̄i̍ya̍ ā pīli̍a̍a̍, lātūlu̍ a̍ so̍vɛ̄i̍ya̍a̍ ndāa̍, nda̍ kpo̍u̍ ma̍ nāŋ kɔ̄l. 

14Wānā o̍ wānā I̍si̍mɛ̄ɛ̄l o̍ bi̍ī Mi̍si̍pā chi̍e̍e̍ mbo̍ wā kɔ̄la̍ŋ a̍ nda̍, ma̍ mūli᷄ŋ ma̍ 
nyāānu᷄ŋ nāa̍ Chōha̍nāŋ chu̍a̍. 

15Kɛ̍ mi̍ I̍si̍mɛ̄ɛ̄l pi̍la̍, nda̍ pūa̍a̍ ndūa̍a̍ ā ŋɔ̍ma̍a̍ nda̍ hīālu᷄ŋ Chōha̍nāŋ ma̍ nyāānu᷄ŋ 
o̍ lɛ̄ŋndē A̍mɔ̄ŋnde̍ŋ ni᷄ŋ. 

16O̍ ko̍ŋ, wānā o̍ wānā I̍si̍mɛ̄ɛ̄l o̍ bi̍ī Mi̍si̍pā chi̍e̍e̍, dīyɔ̄ɔ̄ o̍ di̍ī Kɛ̄dāla̍yā po̍ Āhi̍kām 
ndo̍ wo̍, pūa̍a̍ chɔ̄ū ni̍, wānā la̍nɔ̍ ni̍, wānā pɔ̍nɔ̍ ni̍, chūāāmbɔ̄ ni̍ wānāa̍ wa̍ wa̍llo̍ 
o̍ chīɛ̄ī lēmāsāa̍ ni᷄ŋ nda̍ ni̍, mi̍ Chōha̍nāŋ, nda̍ wāŋ bɛ̄ndūāā so̍vɛ̄i̍ya̍ ā pīli̍a̍a̍ ā sōlī 
nda̍ I̍si̍mɛ̄ɛ̄l o̍ bā kpo̍u̍ ma̍ mīīŋgū a̍ nda̍, chɔ̄nɔ᷄ŋndo̍ Ki̍bīɔ̄ŋ. 

17-18Chōha̍nāŋ nda̍ wāŋ bɛ̄ndūāā so̍vɛ̄i̍ya̍ ā pīli̍a̍a̍, sīōōŋnde̍ wa̍ nda̍ le̍ wāŋnda̍ 
Ba̍bi̍lɔ̄ŋ, fo̍ndōle̍ le̍ dīyɔ̄ɔ̄ I̍si̍mɛ̄ɛ̄l o̍ di̍ī Kɛ̄dāla̍yā, wāna̍ māsāa̍ Ba̍bi̍lɔ̄ŋ o̍ kɛ̍si̍ māsa̍ 
ībūŋgāa̍ lɛ̄ŋnde̍ŋ chōo̍ wo̍ wo̍. Le̍ he̍ī, ma̍ wā nyāānɔ᷄ŋndo̍ le̍ wāŋnda̍ Ba̍bi̍lɔ̄ŋ ma̍ 
wā kɔ᷄ŋnda̍ŋ I̍chi̍pī, yɔ̄ŋi̍ wāŋnda̍ Ba̍bi̍lɔ̄ŋ nda̍ a̍a̍ yɔ̍ŋ nda̍ nyɛ̍ tē ndā a̍a̍ tu̍e̍ī a̍ nyɛ̍ 
yɔ̍nu̍ŋ ndo̍ pɛ̍. Mɛ̄ɛ̍ nda̍ fūūlu̍u̍ Chi̍mi̍hām chi̍e̍e̍, Bɛ̍ti̍lɛ̍hɛ̄m i̍kɛ̍i̍, ma̍ sīm ndo̍ŋ. 

Chɛ̄lūīma̍yā 42 

Wāŋnda̍ nyūna̍ Chɛl̄ūīma̍yā le̍ mbō pīɛi̍ ̍Mɛl̄ɛk̄a̍ le̍ nda̍ 
1O̍ ko̍ŋ kɔ̍ɔ̍lī, mi̍ wāŋ bɛ̄ndūāā pūa̍a̍ chɔ̄ūwa̍ kpo̍u̍ lātūlu̍ a̍ Chōha̍nāŋ, po̍ Kālu̍ɛ̍yā 
wo̍, a̍ Āsālu̍i̍yā, po̍ Hōsi̍a̍yā wo̍, ndu̍yɛ̍ a̍ wāŋnda̍ ā pīli̍a̍a̍ kpo̍u̍, chɔ̍ŋ a̍ wānāā 
tɔ̍ɔ̍wa̍ mbo̍ kūā a̍ wānāā yɔ̄ŋāa̍, ma̍ hūŋ nāa̍ 

2ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ chūā. Ma̍ dīmūl la̍ āā, “Yāndi̍i̍ nyɛ̄ na̍a̍ ŋ̄ 
chō nu̍m dīmūllo̍, to̍sa̍l na̍a̍ ndu̍. Pi̍ɛ̍i̍ Mɛ̍lɛ̄ka̍ Ya̍a̍wɛ̄ɛ̄ nu̍mndo̍ le̍ na̍a̍, na̍a̍ tūa̍a̍ lo̍ 
ha̍ā yōōmū wa̍. Nūm pi̍la̍ si̍nā mɛ̄ɛ̍ na̍a̍ ŋ̄ wa̍ pāāndū ku̍ndā bɛ̄ndōo̍ yɛ̍, kɛ̍ na̍a̍ 
ko̍ni̍ ŋ̄ chā ni᷅ŋ ha̍ū nu̍a̍ā ku̍ndā pɔ̄mbɔ̄ɔ̍ ho̍ō ni̍. 

3Le̍la̍ŋ, nyu̍na̍l na̍a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍, mbō chɔ᷄m na̍a̍ bā na̍a̍ ŋ̄ kūā 
wo̍, ndu̍yɛ̍ a̍ nyɛ̄ na̍a̍ ŋ̄ tōsa̍ wo̍.” 

4Mi̍ di̍mūl nda̍ a̍a̍ “Bālā tīɔ̍ɔ̍ŋ, I̍ tu̍e̍ī nyɛ̄ nya̍ dīmi̍ wo̍. I̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ pīɛ̄ī le̍ nya̍ mɛ̄ɛ̍ ya̍ dīmi̍ yɛ̍. Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ pɛ̍, I̍ 
cho̍ nya̍ vīŋ te̍, I̍ cho̍ nya̍ dīmūl kpo̍u̍.” 

5O̍ ko̍ŋ kɔ̍ɔ̍lī, ma̍ dīmūl la̍ āā, “Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūmndo̍ ō dīmu̍l 
nu̍m pɛ̍ le̍ mā di̍mu̍l na̍a̍ mī ŋ̄ tōsa̍ ndu̍ le̍, Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ hu̍ŋ wa᷅ se̍īyo̍ le̍ 
na̍a̍, se̍i̍ cho̍ sa̍kpō ndu̍yɛ̍ mbō dīmī to᷅nya̍a̍ wo̍. 

6Nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ō na̍a̍ ŋ̄ dīmu̍l nu̍m māā nyu̍na̍l na̍a̍ ndu̍ 
dīōm ndo̍ ō dīmu̍l na̍a̍ pɛ̍ le̍ mi̍ ŋ̄ tōsa̍, ō wa̍ su̍ɛ̍i̍ na̍a̍ ŋ̄ hīni̍ kɔ̄l le̍ tōsā, ō wa᷅ sūɛ̍i̍ 
na̍a̍ ŋ̄ hīni̍ kɔ̄l te̍, tōsāa̍ na̍a̍ ŋ̄ tōsā ndi̍ ni̍, le̍ hāli̍ kpe̍ŋ mī nyɛ̄ o̍ nyɛ̄ ō wa̍ ō kɛ̄ndɛ̄ 
a̍ na̍a̍.” 

A̍ mɛɛ̄ ̍Mɛl̄ɛk̄a̍ mūli ̍Chɛl̄ūīma̍yā dīōm le̍ wāŋnda̍ yɛ ̍
7Mɛ̄ɛ̍ pālɛ̍i̍ hīōū tɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī ya̍ dīōm, mbo̍ kē ya̍ yōōŋgōo̍ le̍ 
wāŋnda̍ ha̍ā. 

8O̍ ko̍ŋ, mi̍ ve̍e̍lū Chōha̍nāŋ, po̍ Kālu̍ɛ̍yā wo̍, a̍ wāŋnda̍ ā pīli̍a̍a̍ kpo̍u̍ a̍ wa̍ a̍ ndu̍ 
la̍tu̍lu̍ wa̍, wāŋ bɛ̄ndūāā pūa̍a̍ chɔ̄ūwa̍ ā pīli̍a̍a̍ ni̍, ndu̍yɛ̍ a̍ wāŋnda̍ ā pīli̍a̍a̍ kpo̍u̍, 
chɔ̍ŋ a̍ wānāā tɔ̍ɔ̍wa̍ mbo̍ kūā a̍ wānāā yɔ̄ŋāa̍. 

9Mi̍ di̍mu̍l nda̍ a̍a̍, “Lā vēm ya̍ māā ya̍ I̍ nyu̍na̍l nya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
I̍sɔ̄lūɛ̍i̍ya̍ dīōm, ndu̍yɛ̍ mi̍ nyu̍nā ndu̍. Nyɛ̄ o̍ mu̍li̍ wo̍ cho̍ ho̍ō ni̍. Ō dīmi̍ māā, 

10lā ku̍ā bā o̍ bā le̍, lā cha᷄l o̍ lɛ̄ŋnde̍ŋ nde᷅ŋ ni᷄ŋ. Tē lā cha᷄l na̍nu᷄ŋ pɛ̍, I̍ cho̍ lɛ̄ŋndē 
nyāle̍ŋ tāŋgūl, ndu̍yɛ̍ I̍ tɛ̍ɛ̍mbūū lɛ̍ le̍ŋ te̍. I̍ cho̍ nya̍ kɛ̄sī o̍ lɛ̄ŋnde̍ŋ nde᷅ŋ ni᷄ŋ mɛ̄ɛ̍ 
nda̍ tūāl nu̍a̍ā yɔ̄mndo̍ o̍ fo̍ndāa̍ yɛ̍. Nyīɛ̍ɛ̍ye̍ bīī ya̍ le̍ nyɛ̄ pālāā ya̍ I̍ ha̍ndu̍ nya̍ 
chōo̍ wo̍. 

11Lā yɔ᷅ŋ īsīōōŋ le̍ māsāa̍ Ba̍bi̍lɔ̄ŋ, ō sīōōŋnde̍ chō nya̍ ho̍ō le̍ ndu̍ wo̍ le̍. Ya̍ Mɛ̍lɛ̄ka̍ 
Ya̍a̍wɛ̄ɛ̄, I̍ cho̍ wā a̍ nya̍ lātūlu̍ mī chi̍i̍ndi̍a̍a̍ nya̍, mī so̍li̍ nya̍ ndu̍ o̍ bā. 

12I̍ cho̍ nya̍ īnyīɛ̍ɛ̍ tūīīnɔ᷄ŋ mī to̍sa̍ mī nyīɛ̍ɛ̍ye̍ bīī māsāa̍ Ba̍bi̍lɔ̄ŋ le̍ nya̍, mbō chɛ᷄l 
nya̍ mī lā cha᷄l na̍nu᷄ŋ o̍ lɛ̄ŋndē nyāle̍ŋ ni᷄ŋ. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ 
ni̍. 

13-14Kɛ̍ tē lā kɛ̄ɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō dīmu̍l nya̍ wo̍ pɛ̍ mī lā dīmi̍ 
māā, ŋ̄ cho̍ i̍cha̍li̍ o̍ lɛ̄ŋnde̍ŋ nde᷅ŋ ni᷄ŋ te̍. Ŋ̄ chō lākɔ̄ o̍ lɛ̄ŋndē I̍chi̍pīle̍ŋ ni᷄ŋ mī ŋ̄ kɔ̍ 
cha᷅l lo̍ŋ. Lo̍ŋ ndu̍ ŋ̄ cho̍ wā chɔ̄ū chɔ̄ le̍, kɛ̄lɛ̄ŋgāāle̍ mī ŋ̄ wa̍ bu̍lu̍la̍ chɔ̄ū tūēīyɔ̄ɔ̄. 
Ndu̍yɛ̍ māyī o̍ māyī mā cho̍ na̍a̍ wā lo̍ŋ te̍. Tē lā kɛ̄ɛ̍ ndu̍ dīōm pɛ̍, mī lā dīmi̍ le̍nde̍, 

15lā ya᷄ŋ ndɔ̍ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍, nya̍ wānāā tūa̍a̍ lo̍ 
ha̍ā Chu̍dā wa̍. Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō 
dīmi̍ māā, tē lā ba᷄ŋ pɛ̍ māā lā chō lākɔ̄ I̍chi̍pī, 

16chɔ̄ū pīlɛ̍ nya̍ chō wōo̍ mi̍ lā wā ndu̍ nyāānɔ᷄ŋndo̍ wo̍, ō chō nya̍ wā chōo̍ o̍ 
lɛ̄ŋndē lēŋ ni᷄ŋ. Yīmā nya̍ chō wōo̍ wa̍ŋ, ma̍ cho̍ nya̍ kōmāl lo̍ŋ nda̍ŋ ma̍ŋ bɛ̍ɛ̍ ma̍ 
hīāū ni̍ŋ. I̍chi̍pī lo̍ŋ, nya̍ chō lākɔ̄ chūū ni̍. 

17Nya̍ wānā o̍ wāna̍ cho̍ kɔ̄la̍ŋ I̍chi̍pī lo̍ŋ, lā chō lākɔ̄ chūū kpo̍u̍, ā pu᷄m o̍ chɔ̄ūwo̍ 
ni̍ŋ, ā pu᷄m a̍ yīa̍a̍ŋ, a̍ pu᷄m a̍ nāāla̍ŋ. Dɛ̍nɛ̍ pa̍lāā ya̍ I̍ ha̍ndū ni̍ŋ nya̍ cho̍o̍ o̍ lɛ̄ŋndē 
lēŋ ni᷄ŋ ndo̍, wānā o̍ wānā o̍ nɔ̍lā ni̍ŋ mbō fūla̍ lēni᷄ŋ mbō lo̍ yōōmū le̍.” 

18“Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō hīāū lāchī a̍ 
sūɛ̍i̍, mbo̍ dīmi̍ āā, ‘Tē lā fūla̍ kɔ̄ɔ̄lī pɛ̍ mī lā kūɛ̄ I̍chi̍pī, mɛ̄ɛ̍ ya̍ I̍ tu̍u̍lū kɔ̄l ndu̍yɛ̍ 
mi̍ du̍a̍u̍nu᷄ŋ tu̍mbe̍ a̍ wāŋnda̍ Chūlu̍sɛ̄lɛ̄m ō kālā ka̍lā mi̍ tu̍sī nda̍ nyɛ̄ pālāa̍ chōo̍ 
yɛ̍, le̍nde̍ ya̍ I̍ du̍a̍u̍nūŋ ni̍ŋ tu̍mbe̍ a̍ nya̍ ō kālā ka̍lā ni̍, mī tu̍si̍ nya̍ nyɛ̄ pālāa̍ chōo̍. 
Nyɛ̄ pālāa̍ tu̍āl ni̍ŋ nya̍ chōo̍ wo̍, wāŋnda̍ chō nya̍ hūnɔ̄ɔ̄ sīīŋgūū māā tāāmāsi̍ le̍ 
wāŋnda̍ sēndi̍o̍o̍ hāndɔ̄ɔ̍ chōo̍. Sīōōŋnde̍ chō hūnɔ̄ɔ̄ wānā o̍ wānā bi̍yɔ̄ɔ̄ a̍ nyɛ̍ 
yɔ̍nūŋ ni̍ŋ a̍ nya̍ wo̍. Wāŋnda̍ chō nya̍ hūnɔ̄ɔ̄ pɛ̄ɛ̄sā mā chūa̍ nya̍ nyɛ̄ fo̍ndō fu̍u̍. 
Ndu̍yɛ̍ lo̍ŋ nya̍ chō lō ni̍ mī lā chūu̍, fɛ̍ɛ̍ŋ a̍ fɛ̍ɛ̍ŋ lā de᷅l lɛ̍ lɛ̄ŋnde̍ŋ nde᷅ŋ hɔ̄lte̍ŋ te̍.’ 
Nyɛ̄ Mɛ̄lɛ̄ka̍ dīmi̍ wo̍ cho̍ ko̍ŋ ni̍. 

19“Nya̍ wāŋnda̍ Chu̍dā, nya̍ lo̍ ha̍ā yōōmū wa̍, lā ya᷄ŋ ya̍ nīla̍ŋ. Mɛ̄lɛ̄ka̍ Ya̍a̍wɛ̄ɛ̄ o̍ 
chi̍i̍ nya̍ sīlā māā nya̍ ku̍ā I̍chi̍pī le̍. Mī di̍mu̍l nya̍ kpe̍nde̍ke̍le̍, tē lā fūla̍ nyɛ̄ Mɛ̄lɛ̄ka̍ 
dīmi̍ ho̍ō wo̍ kɔ̄ɔ̄lī pɛ̍, 

20mɛ̄ɛ̍ lā tōsa̍ bīōndɔ᷄ŋ bɛ̍ndū bɛ̍ndū, bīōndɔ᷄ŋ yōōmūlā nyāla̍ŋ lā lō ni̍ŋ le̍ni̍ŋ ndo̍. 
Kāni̍ lā dīmu̍l la̍ māā ya̍ I̍ nyu̍na̍l nya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ dīōm. Ndu̍yɛ̍ 
mi̍ lā chūā būŋgɛ̄i̍, māā nyɛ̄ o̍ nyɛ̄ Mɛ̄lɛ̄ka̍ nāa̍ ō dīmu̍l nya̍ pɛ̍ le̍ tōsāa̍, māā lā 
bɛ̄ɛ̄ndi̍a̍ŋ mī lā tōsa̍ ndu̍. 

21Nyɛ̄ o̍ nyɛ̄ Mɛ̄lɛ̄ka̍ ō dīmu̍l la̍ māā ya̍ I̍ di̍mu̍l nya̍, I̍ chi̍i̍ nya̍ ndu̍ dīmūl kpo̍u̍ 
pa̍a̍le̍ hāūle̍ŋ nde᷅ŋ. Kɛ̍ lā yēēma̍ mī lā tūēī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ dīōm mī 
lā tōsa̍ nyɛ̄ o̍ di̍mu̍l nya̍ wo̍ le̍. 

22Kɛ̍ tē lā sōli̍ ndu̍ dīōm pɛ̍, lā sīna̍ pɛ̍ŋgu̍ māā lā chō lākɔ̄ pīɔ̍mndo̍ sɔ̄lā o̍ lɛ̄ŋndē 
nya̍ chō kɔ̄la̍ŋ nde̍ŋ ni᷄ŋ. Ā ti᷄ŋ chō pīɔ̍mndo̍ sɔ̄lā o̍ chɔ̄ūwo̍ ni᷄ŋ, mī yīa̍a̍ŋ mā dīu̍ ā 
ti᷄ŋ, o̍ ko̍ŋ kɔ̍ɔ̍lī, mī nāāla̍ŋ lā dīu̍ ā ti̍ŋ.” 

Chɛ̄lūīma̍yā 43 

Ā kūɛ ̄a̍ Chɛl̄ūīma̍yā o̍ lɛŋ̄ndē Ic̍hip̍īle̍ŋ niŋ᷄ 
1O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā di̍mūl wāŋnda̍ ha̍ā nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ ndāa̍ ō dīmu̍l la̍ māā ya̍ I̍ di̍mu̍l nda̍. 

2O̍ ko̍ŋ, Āsālu̍i̍yā, po̍ Hōsi̍a̍yā wo̍ ni̍, a̍ Chōha̍nāŋ, po̍ Kālu̍ɛ̍yā wo̍, a̍ pūa̍a̍ sɔ̄ɔ̄lɛ̄ma̍a̍ 
ā ti᷄ŋ, ma̍ dīmūl la̍ āā, “Chōōla̍ŋ ŋ̄ chō na̍a̍ dīmūllo̍ ni̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ 
ō dīmu̍l nu̍m māā nūm di̍mu̍l na̍a̍ māā na̍a̍ ŋ̄ ku̍ā I̍chi̍pī le̍ le̍. 

3Ŋ̄ sīnā māā Ba̍lu̍kī, po̍ Nɛ̄lu̍a̍yā wo̍, ndu̍ so̍ō nu̍m o̍ lānī le̍ na̍a̍ yōōŋgūlā wāā 
le̍nde̍ di̍mūllo̍ ni̍, māā le̍ hāli̍kpe̍ŋ tē ŋ̄ cha᷄l na̍nu᷄ŋ pɛ̍, wāŋnda̍ Ba̍bi̍lɔ̄ŋ a̍ hu̍ŋ bi̍ī 
na̍a̍ ā dīu̍ na̍a̍, tē ko̍ŋ te̍ ā kūɛ̄ a̍ na̍a̍ o̍ chɛ̄le̍ŋ ni᷄ŋ Ba̍bi̍lɔ̄ŋ.” 

4O̍ ko̍ŋ, Chōha̍nāŋ ni̍, a̍ wāŋ bɛ̄ndūāā pūa̍a̍ chɔ̄ūwa̍ Chu̍dā a̍ pīli̍a̍a̍, o̍ ko̍ŋ kɔ̍ɔ̍lī, a̍ 
wāŋnda̍ ā pīli̍a̍a̍ kpo̍u̍, ma̍ kɛ̄ɛ̄ nyɛ̄ Mɛ̄lɛ̄ka̍ Ya̍a̍wɛ̄ɛ̍ o̍ di̍mi̍ wo̍, ā chɛ᷄l mā cha᷄l o̍ 
lɛ̄ŋndē Chu̍dāle̍ŋ ni᷄ŋ te̍. 

5-6Wānā o̍ wānā ndu̍ o̍o̍ lo̍ o̍ lɛ̄ŋnde̍ Chu̍dāle̍ŋ ni᷄ŋ, lātūlu̍ a̍ wānāa̍ wa̍ o̍ lɛ̄ŋīī 
chēle̍ŋnde̍ ni᷄ŋ kɛ̍ mi̍ nda̍ a̍a̍ mi̍i̍ŋgū o̍ lɛ̄ŋndē Chu̍dāle̍ŋ ni᷄ŋ nda̍, mi̍ Chōha̍nāŋ, nda̍ 
wānāa̍ wa̍ pūa̍a̍ chɔ̄ūwa̍ bōlle̍ŋ nda̍ ā pīli̍a̍a̍ ā chūā na̍a̍ kpo̍u̍, wānā la̍nɔ̍ ni̍, wānā 
pɔ̍nɔ̍ ni̍, chɛ̄lɛ̄kpɛ̍ ni̍, a̍ māsā bɛ̍ndōo̍ Chu̍dā chūāūwāā ndūāā la̍a̍ndūa̍a̍, lātūlu̍ a̍ 
Ba̍lu̍kī, a̍ ya̍ Chɛ̄lūīma̍yā, ma̍ kūā a̍ na̍a̍ I̍chi̍pī. Nɛ̄bu̍kānɛ̍ɛ̍sā, bōllē pūa̍a̍ chɔ̄ūwa̍ 
Ba̍bi̍lɔ̄ŋ, a̍ ma̍ndā ma̍sāa̍ wa̍, wānāā o̍ kɛ̍si̍ Kɛ̄dāla̍yā, po̍ Āhi̍kām ndo̍ māsāa̍ chōo̍ 
wa̍, ndu̍ yɔ̍nūŋ māā po̍ ma̍ma̍ Si̍a̍fāŋ ndo̍ ni̍, ma̍ chūā nda̍ kpo̍u̍ ma̍ kūā a̍ nda̍. 

7Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l nda̍ wo̍, ā ye᷄ŋ ndu̍ lānī le̍. Ma̍ chūā na̍a̍ ma̍ kūā a̍ 
na̍a̍ o̍ lɛ̄ŋndē I̍chi̍pīle̍ŋ ni᷄ŋ, ma̍ kūā a̍ na̍a̍ pɔ̍ɔ̍li̍, Tāfa̍nɛ̍sī chi̍e̍e̍. 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ Chɛ̄lūīma̍yā chu̍a̍ Tāfa̍nɛ̍sī 
chi̍e̍e̍ lo̍ŋ, mbo̍ kē ya̍ yōōŋgōo̍. Mbo̍ dīmūl la̍ āā, 

9“Kɔ̍ mā kɔ̍ chu̍ā pōūtā bɛ̄ŋnda̍ŋ, mā hu̍ŋ tu̍ū la̍ŋ lɛ̄ŋ, o̍ fo̍ndā nda̍ bɛ̄ɛ̄ndi̍a̍a̍ nyɛ̄ 
kɛ̄ndɛ̄ kɛ̍ndɛ̄ a̍ kpi̍līki̍o̍ŋ o̍ māsā bɛ̍ndōo̍ lo̍ dīō, Tāfāni̍hɛ̍sī chi̍e̍e̍ na̍nu᷄ŋ ndo̍. 
Ndu̍yɛ̍ tē a̍ wa̍ ndi̍ tōsāa̍ pɛ̍, to̍sa̍ ndi̍ wāŋnda̍ I̍sɔ̄lūɛ̄ī o̍ hɔ̄l nda̍ kpo̍u̍ mā chē.” 

10O̍ ko̍ŋ kɔ̍ɔ̍lī, mā di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, 
I̍sɔ̄lūɛ̍i̍ya̍ Mɛ̄lɛ̄ka̍ ndāa̍ dīmi̍ āā, “I̍ cho̍ hūnɔ̄ɔ̄ a̍ bu̍ɛ̍ī nūu̍ Nābi̍u̍kānɛ̍ɛ̍sā, māsāa̍ le̍ 
Ba̍bi̍lɔ̄ŋ, mbō hu᷄ŋ chu̍ā lɛ̄ŋnde̍ŋ nde̍ŋ. Pōūtā nda̍ tūū la᷅ŋ lɛ̄ŋ nda̍ŋ, o̍ pōūtā lāŋ 
chōo̍ kpe̍e̍kpe̍i̍ o̍ cho̍ hūnɔ̄ɔ̄ kpe̍ŋgbe̍i̍ nɔ̍ lēmāsāa̍ kɛ̄sī ni̍ mbō cha᷄l lēchōo̍. O̍ 
pōūta̍ŋ ndāŋ chōo̍, yɛ̄kpɛ̍ ndɔ̍ o̍ cha᷅l ni̍ŋ le̍bɛ̍ŋgu̍ wo̍ o̍ cho̍ hūnɔ̄ɔ̄ wā ō tāŋgūlāā 
ni̍. 

11Māsāa̍ Nābi̍u̍kānɛ̍ɛ̍sā o̍ cho̍ hūnɔ̄ɔ̄ lɛ̄ŋndē I̍chi̍pīle̍ŋ dēlɔ̄ɔ̄ chōo̍ mbō tɛ̄ɛ̄mbu̍u̍ 
le̍ŋ. Wānāā nāāla̍ŋ lā nɔ̄ mī lā dīu̍ wa̍, nāāla̍ŋ lā chō nda̍ hūnɔ̄ɔ̄ dīū, a̍ nɔ̍ mā kūɛ̄ o̍ 
chɛ̄le̍ŋ ni᷄ŋ nda̍, ā chō lākɔ̄ a̍ nda̍ o̍ chɛ̄le̍ŋ ni̍ŋ, o̍ ko̍ŋ kɔ̍ɔ̍lī, ā nda̍ nɔ̄ mā dīu̍ a̍ mɔ̄ɔ̄ŋ 
fāŋndo̍ŋ o̍ chɔ̄ūwo̍ ni᷄ŋ nda̍, ā chō nda̍ hūnɔ̄ɔ̄ dīū a̍ mɔ̄ɔ̄ŋ fāŋndo̍ŋ. 

12Chīɛ̄īlā wāŋnda̍ I̍chi̍pī a̍ so̍o̍lūū mɛ̍lɛ̄ka̍a̍ ndāā lēni᷄ŋ nda̍ŋ kpo̍u̍, I̍ cho̍ tōsā mī 
Māsāa̍ Nābi̍u̍kānɛ̍ɛ̍sā o̍ hu᷅ŋ lo᷅m nda̍ŋ kpo̍u̍, ndu̍yɛ̍ mɛ̄lɛ̄ka̍a̍ ndāā ka̍ŋ o̍ cho̍ ā ti᷄ŋ 
hūnɔ̄ɔ̄ lōmɔ̄ɔ̄, o̍ ko̍ŋ kɔ̍ɔ̍lī, mbō kūɛ̄nu᷄ŋ a̍ ā tūa̍a̍ o̍ lɛ̄ŋndē ndɔ̄le̍ŋ ni̍ŋ. Mɛ̄ɛ̍ nyāā 
kīsīa̍a̍ ā wā nu̍a̍ā o̍ dōma̍ wānā ma̍ndāā lāsāa̍, mī wānā ko̍ŋ ō lo̍ nda̍ fāāŋīa̍a̍ ā 
pīlɛ̍ŋ pi̍lɛ̍ŋ nda̍ mbō chīi̍ nda̍ fāāŋīāā kpo̍u̍, ō pīlɛ̍ bɛ̍ɛ̍ wānā chi᷅ lɛ̍ lo̍ŋ te̍ yɛ̍, le̍nde̍ 

Nābi̍u̍kānɛ̍ɛ̍sā o̍ mɛ̍ī ni̍ŋ lɛ᷅ŋndē I̍chi̍pīle̍ŋ lē dīāndāā ni̍. Ndu̍yɛ̍ mɛ̄ɛ̍ o̍ cho̍ hūnɔ̄ɔ̄ 
yɛ̍, le̍nde̍ o̍ mīīŋgūŋ ni̍ŋ yɛ̍lɛ̍kɛ̍lɛ̍ɛ̍ ni̍, wānā o̍ wānā o̍ nɔ̍lā ni̍ŋ mbō yɔ᷄ŋ ndu̍ nyɛ̄ le̍. 

13Nyɛ̄ nda̍ tūūla̍ a̍ pōūta̍ŋ māā lēsūŋgbu̍ le̍ ndu̍ sōōlūūwo̍, mbo̍ wā Hɛ̄līo̍o̍po̍līī 
chi̍e̍e̍, o̍ lɛ̄ŋndē I̍chi̍pīle̍ŋ ni᷄ŋ ndo̍, ō chō ndu̍ hūnɔ̄ɔ̄ tɛ̄ɛ̄mbūū, ndu̍yɛ̍ o̍ ko̍ŋ kɔ̍ɔ̍lī, 
chīɛ̄īlā wāŋnda̍ I̍chi̍pī a̍ so̍o̍lūū mɛ̍lɛ̄ka̍a̍ ndāa̍ lēni᷄ŋ nda̍ŋ kpo̍u̍ mbō ma᷄l la̍ŋ o̍ yīŋ 
mī ā ŋūɛ̄.” 

Chɛ̄lūīma̍yā 44 

Mɛl̄ɛk̄a̍ Ya̍a̍wɛɛ̄ ̄o̍ ke̍ Chɛl̄ūīma̍yā yōōŋgōo̍ le̍ Chu̍ūwāā nda̍ kūɛ ̄Ic̍hip̍ī wa̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ le̍ Chu̍ūwa̍ a̍ wa̍ o̍ lɛ̄ŋndē 
I̍chi̍pīle̍ŋ ni᷄ŋ nda̍ kpo̍u̍, a̍ wa̍ Mi̍ki̍dɔ̄ɔ̄ chi̍e̍e̍ wa̍ ni̍, a̍ ha̍ā Tāfa̍nɛ̍sī, a̍ ha̍ā Mɛ̍mfi̍sī, 
o̍ ko̍ŋ kɔ̍ɔ̍lī, a̍ ha̍ā o̍ lɛ̄ŋndē I̍chi̍pīle̍ŋ bā tōūwo̍. 

2Mi̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, ō dīmī 
āā, “Wāŋnda̍ I̍sɔ̄lūɛ̄ī, nya̍ pi̍la̍ lā chē mɛ̄ɛ̍ ya̍ tu̍si̍ Chūlu̍sɛ̄lɛ̄m a̍ chi̍o̍o̍ŋ Chu̍dā kpo̍u̍ 
nyɛ᷅ pālāā bɛ̄ndōo̍ chōo̍, mi̍ chi̍o̍o̍ŋ mu᷅ŋ ŋ̄ lō hāū pɔ᷅mnda̍ŋ, nāa̍ wāna̍ chi̍e̍e̍ o̍ che᷅l 
bɛ̍ɛ̍ le̍ wa̍. 

3Le̍ dɛ̍nɛ̍ wɔ̍ɔ̍ŋ bɛ̄ndū wāŋnda̍ ha̍ā ā tōsa̍, ndu̍yɛ̍ ma̍ tōsā mi̍ ya̍ Mɛ̍lɛ̄ka̍ dūāūnu᷄ŋ 
tu̍mbe̍ a̍ nda̍ wo̍, le̍la̍ŋ ya̍ I̍ tu̍si̍ nda̍ nyɛ̄ pālāa̍ ho̍ō chōo̍ ni̍. Ma̍ lō o̍ ko̍ŋ, ma̍ mūli̍ŋ 
nyɛ᷅m chūŋ kɛ̄ndɔ̍ŋ lōmɔ̄ɔ̍ o̍ nyɛ̄m chēle̍ŋndo̍ŋ ndo̍, ndu̍yɛ̍ mā sōōlūū mu̍ŋ māā 
mɛ̄lɛ̄ka̍a̍ ndā, mɛ̄lɛ̄ka̍a̍ nda̍ a̍a̍ si̍nā bɛ̍ɛ̍ pa̍a̍ndū le̍ wa̍, ā nya̍ bɛ̍ɛ̍ nya̍ a̍a̍ si̍nā bɛ̍ɛ̍ le̍ 
wa̍, fi̍nyāā nyāa̍ bɛ̍ɛ̍ nda̍ a̍a̍ si̍nā bɛ̍ɛ̍ a̍ nda̍ o̍kɔ̄ɔ̄ le̍. 

4Le̍ te̍le̍ŋnda̍ fa̍ŋgā fa̍ŋgā I̍ wa̍ bu̍ɛ̍īyāā nīa̍a̍ su̍a̍ā le̍ ya̍ wa̍ vīōmɔ̄ɔ̍ nāa̍ nda̍ chūā 
ma̍ sīlā nda̍ le̍ mā pɛ̄ŋgi̍ sɔ̄ɔ̍ŋ wɔ̍ɔ̍ŋndo̍ŋ mu᷅ŋ tōsāa̍, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ tūl 
bɛ̄ndōo̍ wo̍ŋ. 

5Kɛ̍ wānāā nīa̍a̍ ha̍ā ā ye᷄ŋ ya̍ lānī le̍, kɛ̄lɛ̄ŋgāāle̍, mā tūēī nyɛ̄ ya̍ I̍ di̍mūl nda̍ wo̍, 
mā pɛ̄ŋgi̍ sɔ̄ɔ̍ŋ wɔ̄ɔ̍ŋ nda̍ wa̍ tōsāa̍ wo̍ŋ tōsāa̍, ndu̍yɛ̍ a̍ nyɛ̄m chūŋ kɛ̄ndɔ̍ŋ lōmɔ̄ɔ̍ 
ō mɛ̄lɛ̄ka̍a̍ chēle̍ŋnda̍ lo̍. 

6Le̍ he̍ī, mi̍ ya̍ Mɛ̍lɛ̄ka̍ dūāūnu᷄ŋ tu̍mbe̍ a̍ chi̍o̍o̍ŋ mu᷅ŋ ō kālā ka̍lā. Mi̍ tu̍u̍lū kɔ̄l a̍ 
mu̍ŋ, mi̍ to̍sā mi̍ dɛ̍nɛ̍ pa̍lāā bɛ̄ndōo̍ ō tūāl o̍ chi̍o̍o̍ŋ Chu̍dā, ndu̍yɛ̍ a̍ o̍ bɛ̍ɛ̄la̍ŋ 
Chūlu̍sɛ̄lɛ̄m kpo̍u̍. Nyɛ̄ ko̍ŋ to̍sa̍ ni̍ mi̍ chi̍o̍o̍ŋ mu᷅ŋ ŋ̄ pīɔ̄l mi̍ ŋ̄ wā hāū pɔ᷅mnda̍ŋ. 

7“Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, nya̍ I̍sɔ̄lūɛ̍i̍ya̍ Mɛ̄lɛ̄ka̍ 
nyāa̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Wāŋnda̍ I̍sɔ̄lūɛ̄ī, vɛ᷅ mi̍ nya̍ pi̍la̍ vēēlū kpu᷅ndɛ̍ 
wāā nu̍a̍ā chōo̍? Vɛ᷅ mi̍ nya̍ pi̍la̍ wā tōsāa̍ le̍ mī tɛ̍ɛ̍mbu̍u̍ nya̍ mɛ̄ɛ̍ nya̍ chō kpo̍u̍, 
wānā pɔ̍nɔ̍ ni̍, wānā la̍nɔ̍ ni̍, chūāāmbɔ̄ ni̍, chɛ̄lɛ̄kpɛ̍ le̍nde̍ ni̍, mī chi̍i̍ a̍ nya̍, wānā 
pi᷅lɛ̍ bɛ̍ɛ̍ ō lo᷅ o̍ lɛ̄ŋnde̍ŋ nde᷅ŋ ni᷄ŋ te̍? 

8Vɛ᷅ mi̍ lā mūli᷄ŋ nyɛ᷅m nya̍ pi̍la̍ tōōsīāā a̍ bālā nyāla̍ŋ ndo̍ŋ sōōlūūwo̍, mī lā lūām 
nyɛ᷅m chūŋ kɛ̄ndɔ̍ŋ o̍ mɛ̄lɛ̄ka̍a̍ chēle̍ŋnda̍ lo̍, o̍ lɛ̄ŋnde̍ŋ nde᷅ŋ ni᷄ŋ, lē nya̍ hu᷄ŋ cha᷅l 
le᷅ŋ ni᷄ŋ nde̍ŋ, mi̍ lā tōsā mi̍ ya̍ Mɛ̍lɛ̄ka̍ dūāūnūŋ tu̍mbe̍ nu̍a̍ā kpɛ̍ a̍ nya̍? I̍ cho̍ nya̍ 

hūnɔ̄ɔ̄ tɛ̄ɛ̄mbūū ndu̍yɛ̍ mī chi̍i̍ a̍ nya̍. Dɛ̍nɛ̍ pa̍lāa̍ tu̍āl ni̍ŋ nya̍ chōo̍ wo̍, wāŋnda̍ 
chō nya̍ hūnɔ̄ɔ̄ sīīŋgūū māā tāāmāsi̍ le̍ wāŋnda̍ sēndi̍o̍o̍ hāndɔ̄ɔ̍ chōo̍. Lā chō 
hūnɔ̄ɔ̄ sīmnɔ᷄ŋ nyɛ᷅ māmāā lɛ̄ŋīi̍ ba̍lu̍ nya̍ ve̍ tɛ̄ɛ̄ŋ. 

9Wāŋnda̍ Chu̍dā, fi̍nyāā nyāā ma̍māa̍ ni̍, māsāā bɛ̍ndūa̍a̍ Chu̍dā a̍ lāāndāā ndāa̍ 
ni̍, nya̍ ni̍, a̍ lāāndāā nyāa̍, mɛ̄ɛ̍ lā pūɛ̄ɛ̄nu̍ŋ bɛ̍ɛ̍ a̍ yɔ̍ŋndā wɔ̄ɔ̍ŋndā nya̍ tōsa̍ o̍ 
chi̍o̍o̍ŋ Chu̍dā, ndu̍yɛ̍ a̍ o̍ bɛ̍ɛ̄la̍ŋ Chūlu̍sɛ̄lɛ̄m nda̍ŋ? 

10Ndu̍yɛ̍ a̍ pāa̍le̍ hāūle̍ŋ nde᷅ŋ bɛ̍ɛ̍, lā tūsi̍ŋ ndɔ̍ tōōlō, ndu̍yɛ̍ mī lā ke̍ ya̍ lēbɛ̄ɛ̄ o̍ 
lēbɛ̄ɛ̄ le̍. Nya̍ ni̍, fi̍nyāā nyāa̍ ni̍, nyɛ̄ o̍ nyɛ̄ sāwāla̍ nīla̍ŋ lā di̍mu̍l nya̍, a̍ nyɛ̄ o̍ nyɛ̄ 
ya̍ I̍ di̍mu̍l nya̍ le̍ tōsāa̍, lā chɛ᷄l mī lā tōsa̍ ndu̍ le̍. 

11“Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍, 
nyɛ̄ ya̍ I̍ di̍mi̍ wo̍ cho̍ ho̍ō ni̍. I̍ chi̍i̍ kɛ̄ɛ̄sīāā le̍ nya̍ nyɛ̄ pālāā bɛ̄ndōo̍ tūsīo̍o̍ chōo̍, 
ndu̍yɛ̍ mī tɛ̍ɛ̍mbu̍u̍ nya̍ wāŋnda̍ Chu̍dā kpo̍u̍. 

12Nya̍ wānā o̍ wāna̍ lo̍ yōōmū o̍ lɛ̄ŋndē Chu̍dāle̍ŋ ni᷄ŋ, mi̍ lā kɛ̄ɛ̄sīāā le̍ mī lā hīŋ o̍ 
lɛ̄ŋndē I̍chi̍pīle̍ŋ nde᷅ŋ ni᷄ŋ le̍ cha᷄lle̍, I̍ cho̍ nya̍ nyɛ̄ pālāa̍ hāndɔ̄ɔ̄ chōo̍ mī ba̍su̍ nya̍ 
tɛ̍ɛ̍, ō pīlɛ̍ bɛ̍ɛ̍ ō lo᷅ le̍. I̍ cho̍ tōsā nya̍ kpo̍u̍ mī lā chūu̍ o̍ lɛ̄ŋnde̍ŋ nde᷅ŋ ni᷄ŋ. Ā bɔ̄ɔ̍ 
bɔ̍ɔ̍ a̍ cho̍ pīɔ̍mnda̍ŋ sɔ̄lā a̍ mɔ̄ɔ̄ŋ fāŋndo̍ŋ, o̍ ko̍ŋ kɔ̍ɔ̍lī, mī yīa̍a̍ŋ mā chīi̍ ā bɔ̄ɔ̍ bɔ̍ɔ̍. 
Nya̍ kpo̍u̍, chɔ̍ŋ a̍ wānāā yɔ̄ŋāa̍ mbō kūɛ̄ a̍ wānāā tɔ̍ɔ̍wa̍ lā chō hūnɔ̄ɔ̄ pīɔ̍mndo̍ 
sɔ̄lā. Ā dīū ni̍ŋ a̍ ti̍ŋ a̍ mɔ̄ɔ̄ŋ fāŋndo̍ŋ, o̍ ko̍ŋ kɔ̍ɔ̍lī, mī yīa̍a̍ŋ mā chīi̍ ā ti᷄ŋ. Nyɛ̄ pālāa̍ 
tu̍āl ni̍ŋ nya̍ chōo̍ wo̍, wāŋnda̍ hūŋ ni̍ŋ mā hu̍ŋ si̍i̍ŋgūū nya̍ māā tāāmāsi̍ le̍ 
wāŋnda̍ sēndi̍o̍o̍ hāndɔ̄ɔ̍ chōo̍. Sīōōŋīī bɛ̄ndūe̍i̍ chō hūnɔ̄ɔ̄ wānā o̍ wānā bi̍yɔ̄ɔ̄ a̍ 
pīɔ̍mnda̍ kpūndɛ̍lā nya̍ sɔ̄lā ni̍ŋ nda̍ŋ. Wāŋnda̍ chō nya̍ hūnɔ̄ɔ̄ pɛ̄ɛ̄sā mā tɛ̄ɛ̄mbu̍u̍ 
nya̍ lābɛ̄ɛ̄ ndu̍yɛ̍ mā chu̍a̍ nya̍ nyɛ̄ fo̍ndō fu̍u̍. 

13Nya̍ wānā o̍ wāna̍ hi᷅ŋ o̍ lɛ̄ŋndē I̍chi̍pīle̍ŋ nde᷅ŋ ni᷄ŋ mi̍ lā wā īchāli̍ na̍nu᷄ŋ, I̍ cho̍ 
nya̍ nyɛ̄ pālāa̍ tūsī chōo̍ a̍ chɔ̄ūwo̍, o̍ ko̍ŋ kɔ̍ɔ̍lī, a̍ yīmā bɛ̄ndūa̍ŋ ndu̍yɛ̍ a̍ nāā 
wɔ̄ɔ̍ŋndo̍, mɛ̄ɛ̍ ya̍ I̍ to̍sa̍ a̍ wāŋnda̍ Chūlu̍sɛ̄lɛ̄m yɛ̍. 

14Ndu̍yɛ̍ nya̍ wānā o̍ wa᷅na̍ lo̍ yōōmū o̍ lɛ̄ŋndē Chu̍dāle̍ŋ ni᷄ŋ mi̍ lā hu᷄ŋ cha᷅l o̍ 
lɛ̄ŋndē I̍chi̍pīle̍ŋ nde᷅ŋ ni᷄ŋ, lā nɔ̍lā ni̍ŋ mī lā hɛ̄lu᷄ŋ nyɛ᷅ pālāā kōŋ te̍, kɛ̄lɛ̄ŋgāāle̍, mī 
nyɛ̄ pālāā kōŋ ō kēēku̍ nya̍ chōo̍ mī lā lo̍ yōōmū. Lɛ̄ŋndē Chu̍dāle̍ŋ, lɛ̄ŋndē nya̍ 
chō yēēmɛ̍i̍ le̍ mīīŋgōo̍ lo̍ŋ mī lā kɔ̍ cha᷅l lo̍ŋ nde̍ŋ, ō cho̍ nya̍ kpo̍u̍ le̍ a̍ mi̍i̍ŋgū ni̍ŋ 
lo̍ŋ te̍. Wānāa̍ mi̍i̍ŋgū ni̍ŋ lo̍ŋ nda̍, mɛ̄ɛ̍ le̍ wāŋnda̍ nyɛ̄ pɔ̄mbɔ̄.” 

15Wāŋnda̍ kpo̍u̍ ā wa̍ ā dīīna᷄ŋ ku̍ndā bɛ̄ndōo̍ mi̍ wa᷅ nda̍ dīōmnda̍ŋ ndāŋ dīmūllo̍. 
Nyɛ̍ o̍ nyɛ̄ Mɛ̄lɛ̄ka̍ dīmu̍l la̍ mi̍ di̍mūl nda̍ kpo̍u̍. O̍ ko̍ŋ, pūa̍a̍ wa̍ lo̍ŋ, ma̍ sīnā māā 
lāāndāā ndāa̍ ā lūām nyɛ᷅m chūŋ kɛ̄ndɔ̍ŋ o̍ mɛ̄lɛ̄ka̍a̍ chēle̍ŋnda̍ lo̍ wa̍ ki̍nɛ̍i̍, a̍ wāŋ 
lāāndūa̍a̍ ā pīli̍a̍a̍ kpo̍u̍ a̍ wa̍ īsīsi̍ lo̍ŋ nda̍, a̍ wāŋnda̍ ā pīli̍a̍a̍, a̍ wa̍ īchāli̍ o̍ lɛ̄ŋndē 
I̍chi̍pīle̍ŋ bā tōūwo̍ wa̍, ma̍ dīmūl la̍ āā, 

16“Ŋ̄ yēēma̍ mī ŋ̄ ya᷄ŋ lānī o̍ yōōŋgū nu̍m ŋ̄ chō ko̍ŋ di̍mīo̍o̍ māā Mɛ̄lɛ̄ka̍ Ya̍a̍wɛ̄ɛ̄ o̍ 
ke̍ nu̍m ni̍ wo̍ le̍. 

17Nyɛ̄ o̍ nyɛ̄ na̍a̍ ŋ̄ yīi̍ mi̍ ŋ̄ chɛ̄la᷅ŋ māā ŋ̄ chō ndu̍ tōsā, ŋ̄ chō hīōūwɔ̄ɔ̄ lāchī a̍ ndu̍ 
tōsāa̍. Ŋ̄ chō hīōūwɔ̄ɔ̄ lāchī a̍ sa̍lāla̍ŋ sōlīo̍o̍ o̍ mɛ̄lɛ̄ka̍ nāā la̍a̍ndōo̍ lo̍, ndu̍ yɔ̍nūŋ 

māā māsā wa̍nā la̍nɔ̍ cho̍ chōo̍ cho̍o̍ wo̍ ni̍, ndu̍yɛ̍ mī ŋ̄ tāla̍ mūɛ̄īya̍ŋ nāa̍ ndu̍ chu̍a̍ 
māā lāsa̍lā, mɛ̄ɛ̍ na̍a̍ ŋ̍ to̍sā pa̍a̍ndū o̍ chi̍o̍o̍ŋ Chu̍dā a̍ o̍ bɛ̍ɛ̄la̍ŋ Chūlu̍sɛ̄lɛ̄m yɛ̍, na̍a̍ 
ni̍, fi̍nyāā nāa̍ ni̍, māsāa̍ nāā bɛ̍ndūa̍a̍ ni̍, a̍ wānāā nāā bɛ̍ndūa̍a̍. A̍ te̍le̍ŋ na̍a̍ ŋ̄ wa̍ 
sa̍lāla̍ŋ ndāŋ sōlīo̍o̍ o̍ mɛ̄lɛ̄ka̍ nāa̍ ho̍ō lo̍ wo̍, nyɛ̄ dīa̍a̍ ō wānu̍ŋ na̍a̍ o̍ bā ta̍u̍, ndu̍yɛ̍ 
nyɛ̄ o̍ nyɛ̄ wa̍ ō kɛ̄ndɛ̄ a̍ na̍a̍. Dɛ̍nɛ̍ o̍ dɛ̍nɛ̍ pa̍lāā ndu̍ o̍o̍ ko̍māl na̍a̍ le̍. 

18Kɛ̍ chɔ̍ŋ ni᷅ŋ a̍ te̍le̍ŋ na̍a̍ ŋ̄ pɛ̄ŋgi̍ sa̍lāla̍ŋ ndāŋ sōlīo̍o̍ o̍ māsa̍ nāā la̍a̍ndōo̍ ho̍ō 
chōo̍ cho̍o̍ lo̍, a̍ mūɛ̄īya̍ŋ tālāa̍ o̍ ndu̍ lo̍ māā lāsa̍lā wo̍, mbo̍ bīī a̍ pāa̍le̍ hāūle᷅ŋ, ŋ̄ 
sɔ̍lā lɛ̍ nyɛ̄ o̍ nyɛ̄ le̍, ndu̍yɛ̍ chūūwo̍ tu̍ŋ na̍a̍ ŋ̄ chō o̍ chɔ̄ūwo̍ ni᷄ŋ, ndu̍yɛ̍ a̍ yīa̍a̍ŋ ni̍.” 

19Mi̍ wāŋ lāāndūa̍a̍ lō o̍ ko̍ŋ ma̍ dīmūl la̍ āā, “Bōōndi̍i̍ na̍a̍ ŋ̄ wa̍ nyɛ̄m chūŋ kɛ̄ndɔ̍ŋ 
lōmɔ̄ɔ̍ o̍ māsā na̍a̍ lāāndōo̍ ho̍ō chōo̍ cho̍o̍ wo̍ lo̍ ve̍, mī ŋ̄ tālā mu̍ɛ̍īya̍ŋ o̍ ndu̍ lo̍ 
māā lāsa̍lā o̍ ko̍ŋ kɔ̍ɔ̍lī, mī ŋ̄ tōōsīāā bēe̍dīi̍yo̍ le̍ ndu̍ māā vēla᷅ŋ ndɔ̄ ve̍, pīāāndūāā 
nāa̍ bɛ̍ɛ̍ nda̍ a̍a̍ si̍nā a̍ ndi̍ o̍kɔ̄ɔ̄ ndu̍yɛ̍ ma̍ chɛ̄la᷅ŋ a̍ nyɛ̄ na̍a̍ ŋ̄ wa̍ tōsāa̍ wo̍.” 

20O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā di̍mūl nda̍ kpo̍u̍, nda̍ wānā o̍ wāna̍ di̍mu̍l la̍ 
dīōmnda̍ŋ ndāŋ, wānā pɔ̍nɔ̍ ni̍, wānā la̍nɔ̍ ni̍, a̍a̍, 

21“Nya̍ ni̍, fi̍nyāā nyāa̍ ma̍māa̍ ni̍, māsāa̍ nyāā bɛ̍ndūa̍a̍ ni̍, wānāā nyāā bɛ̍ndūa̍a̍ 
ni̍, o̍ ko̍ŋ kɔ̍ɔ̍lī, a̍ wānā o̍ wāna̍ wa̍ o̍ lɛ̄ŋndē Chu̍dāle̍ŋ ni᷄ŋ, nyɛ̄m chūŋ kɛ̄ndɛ̄ŋ nya̍ 
wa̍ lōmɔ̄ɔ̍ o̍ chi̍o̍o̍ŋ Chu̍dā, o̍ ko̍ŋ kɔ̍ɔ̍lī, a̍ o̍ bɛ̍ɛ̄la̍ŋ Chūlu̍sɛ̄lɛ̄m o̍ mɛ̄lɛ̄ka̍a̍ 
chēle̍ŋnda̍ lo̍ wo̍ŋ bāā nya̍ a̍a̍ nɔ̍ o̍ kɔ̄l māā Mɛ̄lɛ̄ka̍ Ya̍a̍wɛ̄ɛ̄ o̍ si̍na̍ a̍ ndi̍ o̍kɔ̄ɔ̄ le̍? 
Ɔ̄ɔ̄ bāā yīya᷄ŋndo̍ nya̍ a̍a̍ yi̍ya̍ŋ ni̍ māā ndu̍ o̍o̍ pu̍ɛ̍ɛ̍nu̍ŋ a̍ ndi̍ o̍kɔ̄ɔ̄? Mbo̍ sīnā. 

22Mɛ̄ɛ̍ nya̍ tōsa̍ yɔ̄ŋndā wɔ̄ɔ̍ŋnda̍ŋ, ndu̍yɛ̍ a̍ sɔ̄ɔ̍ŋ lāmāāŋ bɛ̄ndo̍ŋ te̍i̍, Mɛ̄lɛ̄ka̍ 
Ya̍a̍wɛ̄ɛ̄ ndu̍ o̍o̍ nɔ̍lā lɛ̍ mī ndu̍ o̍o̍ bi̍u̍nu̍ŋ nya̍ le̍. Nyɛ̄ ko̍ŋ to̍sa̍ ni̍, mbo̍ tūsī nya̍ 
nyɛ̄ pālāā bɛ̄ndōo̍ chōo̍ mi̍ lɛ̄ŋndē nyāle̍ŋ lē sīmnu᷄ŋ ha̍ū māā po̍l, nāa̍ wāna̍ chi̍e̍e̍ 
o̍ che᷅l te̍ wa̍, ndu̍yɛ̍ mi̍ wāŋnda̍ ā sīīŋgūū nya̍ hāū māā tāāmāsi̍ le̍ wāŋnda̍ sēndi̍o̍o̍ 
hāndɔ̄ɔ̍ chōo̍. 

23Le̍ yɔ̄ŋ wɔ̄ɔ̍ŋ nya̍ tōsa̍ a̍ Mɛ̄lɛ̄ka̍ Ya̍a̍wɛ̄ɛ̄, nyɛ̄m chēle̍ŋndo̍ŋ sōōlūūwo̍ mī lā lūām 
nyɛ᷅m chūŋ kɛ̄ndɔ̍ŋ o̍ mu̍ŋ ndo̍ māā mɛ̄lɛ̄ka̍a̍ nya̍, ndu̍yɛ̍ nyɛ̄ o̍ nyɛ̄ o̍ di̍mu̍l nya̍ 
mi̍ lā kɛ̄ɛ̄ le̍ ndu̍ tōsāa̍, sāwāla̍ ndɔ̄la̍ŋ bɛ̍ɛ̍ a̍ pɛ̄ɛ̄kūlā ndɔ̄la̍ŋ, lā chɛ᷄l mī lā chu̍a̍ la̍ŋ 
te̍ yɛ̍, nyɛ̄ kōŋ o̍ tu̍si̍ nya̍ nyɛ̄ pālāā bɛ̄ndu̍ cho̍ nya̍ ho̍ō chōo̍ pāa̍le̍ hāūle̍ŋ nde᷅ŋ 
ndo̍ ni̍.” 

24O̍ ko̍ŋ kɔ̍ɔ̍lī, mi̍ ya̍ Chɛ̄lūīma̍yā di̍mūl wāŋ lāāndūāā kāŋ kpo̍u̍, a̍ wāŋnda̍ ā pīli̍a̍a̍ 
a̍a̍, “Lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍, nya̍ wānā o̍ wa᷅na̍ fu̍la̍ 
Chu̍dā mi̍ lā hūŋ o̍ lɛ̄ŋndē I̍chi̍pīle̍ŋ nde᷅ŋ ni᷄ŋ. 

25Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ o̍ dīmi̍ māā, 
wāŋnda̍ Chu̍dā, nya̍ ni̍, lāāndāā nyāa̍ ni̍, lā lo̍ o̍ ko̍ŋ, mi̍ lā chūā būŋgɛ̄i̍ ī kālā ka̍lā 
le̍ wāa̍ nyɛ̄m chūŋ kɛ̄ndɔ̍ŋ lōmɔ̄ɔ̍ o̍ māsā wa̍nā la̍nɔ̍ cho̍ chōo̍ wo̍ lo̍ ndu̍yɛ̍ mī lā 
tālā mu̍ɛ̍īya̍ŋ o̍ ndu̍ lo̍ māā sa̍lā. Ndu̍yɛ̍ nyɛ̄ nya̍ dīmi̍ a̍ sōndōlā nyāla̍ŋ ndo̍, ndu̍ 
ko̍ni̍ nya̍ chō tōsāa̍ ni̍. Le̍la̍ŋ lā hīo̍u̍ la̍chi̍ a̍ nyɛ̄ nya̍ chūa̍ būŋgɛ̄i̍ yo̍ tōsāa̍. Lā hīo̍u̍ 
la̍chi̍, mī lā lo̍ o̍ dīōmndē nyāle̍ŋ chōo̍. 

26Kɛ̍ ndu̍yɛ̍ lā ya᷄ŋ ni᷅la̍ŋ mī lā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍, nya̍ wānā o̍ 
wāna̍ fu̍la̍ Chu̍dā mi̍ lā wā o̍ lɛ̄ŋndē I̍chi̍pīle̍ŋ nde᷅ŋ ni᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̄ I̍ 
te̍ŋnu᷄ŋ, nya̍ wānā o̍ wāna̍ fu̍la̍ Chu̍dā mi̍ lā wā o̍ lɛ̄ŋnde̍ŋ nde᷅ŋ ni̍ŋ, I̍ cho̍ tōsā fɛ̍ɛ̍ŋ 
a̍ fɛ̍ɛ̍ŋ wāŋndo̍ ve᷅m lɛ̍ īsɔ̄ɔ̍ o̍ īsɔ̄ɔ̍ to̍sā mbō vēēlu̍ dīōlā nīla̍ŋ mbō mēna̍ŋ māā, le̍ 
Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, Mɛ̄lɛ̄ka̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍ le̍. 

27Kāni̍ fo̍ndōle̍, le̍ te̍le̍ŋ o̍ te̍le̍ŋ hɔ̄ltē nīle̍ŋ lē chō nya̍ ni᷅ŋ wā kɔ̄ɔ̄lī, le̍ nya̍ nyɛ̄ pālāa̍ 
tūsīo̍o̍ chōo̍, ō cho̍ lɛ̍ le̍ nya̍ dɛ̍nɛ̍ o̍ dɛ̍nɛ̍ kɛ̍ndɛ̄ tōsāl te̍. Nya̍ wānā o̍ wāna̍ fu̍la̍ 
Chu̍dā mi̍ lā hūŋ cha᷄lle̍ o̍ lɛ̄ŋndē I̍chi̍pīle̍ŋ nde᷅ŋ ni᷄ŋ, I̍ cho̍ tōsā mī lā chūu̍ kpo̍u̍. Ā 
ti᷄ŋ ā sɔ̍lā ni̍ŋ pi̍ɔ̍mndo̍ o̍ chɔ̄ūwo̍ ni̍ŋ, o̍ ko̍ŋ kɔ̍ɔ̍lī, mī ā ti᷄ŋ ā chūu̍ a̍ yīa̍a̍ŋ. Nya̍ 
kpo̍u̍ lā chō hūnɔ̄ɔ̄ wā ā tɛ̄ɛ̄mbāā. 

28Wānāa̍ hi̍a̍lūŋ ni̍ŋ chɔ̍ūwo̍ mā mīīŋgu̍ o̍ lɛ̄ŋndē Chu̍dāle̍ŋ ni᷄ŋ fūlāa̍ o̍ lɛ̄ŋndē 
I̍chi̍pīle̍ŋ ni᷄ŋ nda̍, ā ve᷅m ni̍ŋ a̍ bɔ̍ɔ̍ le̍. Tē ko̍ŋ o̍ yɔ̍nu̍ŋ pɛ̍, nya̍ wānā o̍ wāna̍ lo̍ 
yōōmū, mi̍ lā fūlā Chu̍dā mi̍ lā hūŋ o̍ lɛ̄ŋnde̍ŋ nde᷅ŋ ni᷄ŋ, o̍ ko̍ŋ nya̍ chō sīnā ni̍, 
dīōm nyāa̍ a̍ dīōm nūu̍, o̍ cho̍ tōnya̍ mbo̍ lō lēcho̍ō wo̍. 

29Ya̍ Mɛ̍lɛ̄ka̍ Ya̍a̍wɛ̄ɛ̄, I̍ chɔ᷅m ndɔ̍ nya̍ tāāmāsi̍o̍o̍ le̍ mī lā hu᷄ŋ la̍a̍la̍ŋ māā nyɛ̄ ya̍ I̍ 
di̍mi̍ wo̍ ō chō yɔ̄nɔ᷄ŋ a̍ nya̍, ndu̍yɛ̍ māā o̍ lɛ̄ŋnde̍ŋ nde᷅ŋ ni᷄ŋ na̍nu᷄ŋ kpe̍e̍kpe̍i̍ ya̍ I̍ 
cho̍ nya̍ nyɛ̄ pālāa̍ tūsī chōo̍ ni̍. 

30I̍ cho̍ hūnɔ̄ɔ̄ māsāa̍ Hɔ̍fi̍lūā, māsāa̍ le̍ I̍chi̍pī mālɔ̄ɔ̄ ya̍a̍mɔ̍ɔ̍wa̍a̍ ndūa̍a̍ o̍ bā, a̍ cho̍ 
kīndīo̍o̍ le̍ ndu̍ dīyɔ̄ɔ̍ wa̍. Sɛ̄dīka̍yā, māsāa̍ le̍ Chu̍dā, ya̍a̍mɔ̍ɔ̍nɔ̍ ndɔ̍ wa̍ kīndīo̍o̍ le̍ 
ndu̍ dīyɔ̄ɔ̍ wo̍, ndu̍ yɔ̍nūŋ māā Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ ni̍, mɛ̄ɛ̍ ya̍ I̍ ma̍l 
Sɛ̄dīka̍ya̍ ndu̍ o̍ bā yɛ̍, le̍nde̍ ya̍ I̍ ma᷅l ni̍ŋ Hɔ̍fi̍lūā ya̍a̍mɔ̍ɔ̍wa̍a̍ ndūa̍a̍ o̍ bā ni̍.” 

Chɛ̄lūīma̍yā 45 

Nyɛ ̄Mɛl̄ɛk̄a̍ chūe̍l Ba̍lu̍kī būŋgɛī ̍le̍ ndu̍ tōsāllo̍ wo̍ 
1Wɔ̄sī Chɛ̄hōwa̍kīm, po̍ Chōōsa̍yā wo̍ ō chīŋa̍ wɔ̄sīla̍ŋ lā hīɔ̍ɔ̍lu̍ o̍ lēmāsā Chu̍dā 
wo̍, yōōŋgū Mɛ̄lɛ̄ka̍ ndu̍ o̍o̍ ke̍ ya̍ ko̍ŋ le̍ wāŋnda̍ Chu̍dā wo̍, mi̍ Ba̍lu̍kī, po̍ Nɛ̄lu̍a̍yā 
wo̍ ō pōōnyīāā yōōŋgōo̍ ho̍ō kpo̍u̍ o̍ yāu̍wo̍ chōo̍, mī ya̍ I̍ su̍a̍ā mī ndu̍ po̍o̍nyi̍a̍a̍. 
Mɛ̄ɛ̍ o̍ chi̍i̍ yōōŋgōo̍ ho̍ō pōōnyi̍a̍a̍, mi̍ Mɛ̄lɛ̄ka̍ kē ya̍ yōōŋgū chēle̍ŋ le̍ ndu̍ Ba̍lu̍kī. 
Mi̍ di̍mūl ndu̍, 

2māā Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ I̍sɔ̄lūɛ̍i̍ya̍ ō dīmi̍ āā, “Ba̍lu̍kī, 

3I̍ cho̍ tūēīyɔ̄ɔ̍ ma̍ wā ŋɔ̄ɔ̄cha᷄ŋndo̍ āā, ‘Mbɔ̄ ya̍ nyɛ̄ pālāa̍ ho̍ō ō tīu̍ ya̍ bā fɔ̍! Nyɛ̄ 
nɛ̄īyāa̍ ho̍ō chō ya̍ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍ɔ̍lū ya̍ vɛ̄lɛ̄ kɔ̄l tāmbɛ̍i̍ che᷅le̍ŋ kē. 
I̍ sa̍ŋga̍ ni᷅ŋ a̍ kūŋnda̍ŋ a̍ nyɛ̄ kīndīlāa̍ fɔ̍. Pɛ̄ŋgī o̍ pɛ̄ŋgī I̍ nɔ̍ lɛ̍ ndu̍ o̍ yōōmū nūu̍ 
ni᷄ŋ te̍?’ 

4“Kɛ̍ ndu̍yɛ̍ ya̍ŋ ndɔ̍ ni᷅la̍ŋ Ba̍lu̍kī, mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍. Lɛ̄ŋndē 
ya̍ pi̍la̍, I̍ ta̍ŋgu̍l le᷅ŋ nde̍ŋ, I̍ cho̍ le̍ŋ vɛ̄lɛ̄ tɛ̄ɛ̄mbūū. Nyɛ̄ ya̍ I̍ tɔ᷅l lo̍, I̍ cho̍ ndu̍ vɛ̄lɛ̄ 
sūŋgɔ̄ɔ̄. 

5Ba̍lu̍kī, bāā dɛ̍nɛ̍ kɛ̍ndɔ̄ɔ̍ ŋ̄ yēēma̍ te̍le̍ŋndo̍ ho̍ō ni̍? Sa̍ŋga᷄ŋ te̍, fo̍ndōle̍, wānā o̍ 
wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, I̍ cho̍ nda̍ kpūndɛ̍ bɛ̄ndōo̍ tūsī chōo̍. Kɛ̍ ndu̍yɛ̍ nūm 
nūm bā o̍ bā ŋ̄ kɔ̍, I̍ cho̍ tōsā mā hɛ̄lu᷄ŋ, mā lo̍ yōōmū. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ sōo̍ 
ni̍.” 

Chɛ̄lūīma̍yā 46 

A̍ yōōŋgūlā Mɛl̄ɛk̄a̍ yɔŋ̄gu̍ le̍ lɛŋ̄nde̍ o̍ chie̍̍ēŋndo̍ niŋ᷄ nda̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ 
yōōŋgūla̍ŋ le̍ lɛ̄ŋnde̍ o̍ chi̍e̍ēŋndo̍ ni᷄ŋ. 

2Yōōŋgū o̍ ke̍ ya̍ a̍ a̍ I̍chi̍pī o̍kɔ̄ɔ̄ wo̍ ndu̍ cho̍ ho̍ō ni̍. Mi̍ Mɛ̄lɛ̄ka̍ Ya̍a̍wɛ̄ɛ̄, o̍ ke᷅ ya̍ 
yōōŋgōo̍ le̍ pūa̍a̍ chɔ̄ūwa̍ I̍chi̍pī, Māsāa̍ Ni̍kō, o̍ wa̍ I̍chi̍pī wo̍ pūa̍a̍ ndūa̍a̍ chɔ̄ūwa̍. 
Kāāchɛ̄mi̍sī chi̍e̍e̍ o̍ Pēē Bɛ̍ndōo̍ Yūfi̍lu̍a̍tīī hōlnɔ᷄ŋndo̍ pūa̍a̍ chɔ̄ūwa̍ ha̍ā ā wa̍ 
īchāli̍ ni̍. Kɛ̍ mi̍ Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ o̍ sɔ̍ŋgā a̍ pūa̍a̍ chɔ̄ūwa̍ ha̍ā mbo̍ 
yām nda̍. Wɔ̄sī Chɛ̄hōwa̍kīm, po̍ Chōōsa̍yā wo̍ ō chīŋā wɔ̄sīla̍ŋ lā hīɔ̍ɔ̍lu̍ o̍ lēmāsā 
Chu̍dā wo̍, wɔ̄sī kōŋ sūɛ̍i̍ he̍ī ī yɔ̄nu̍ŋ ni̍. Yōōŋgu̍ Mɛ̄lɛ̄ka̍ ke̍ ya̍ a̍ pūa̍a̍ chɔ̄ūwa̍ ha̍ā 
o̍kɔ̄ɔ̄ māā ya̍ I̍ di̍mi̍ wo̍ cho̍ ho̍ō ni̍, āā, 

3“Lā bɛ̄ɛ̄ndi̍a̍a̍ nyɛ̍lā nyāla̍ ka̍lā ka̍lāla̍ cho̍ māā bōo̍la̍ bɛ̍ndu̍ le̍ nya̍ māndāa̍ o̍ 
chɔ̄ūwo̍ ni᷄ŋ, lā bɛ̄ndū ni̍, lā pɔ̄mbɔ̄ ni̍, mī lā fūla̍ le̍ sɔ̍ŋgɔ̄ɔ̍. 

4Nya̍ pūa̍a̍ sɔ̍ŋgā o̍ su̍a̍a̍ chōo̍ wa̍, lā bɛ̄ɛ̄ndi̍a̍a̍ su̍a̍ā nyāa̍ chɔ̄ūwa̍, mī lā he᷄l lēchōo̍. 
Lā wōūnu̍ŋ mɔ̍si̍lta̍ nyāla̍ chɔ̄ūla̍ŋ mī wānā o̍ wānā si̍m o̍ fo̍ndā o̍ nɔ̍ le̍ 
si᷄mnda̍ŋndo̍ le̍ sɔ̍ŋgɔ̄ɔ̍. Lā yīkpa̍ ba̍lta̍ nyāla̍ŋ mī lā lūɛ̄ī ŋɛ̍lɛ̍ ŋɛ̍lɛ̍. Lā wōūnu̍ŋ 
wo̍lɔ̄ɔ̄lā nyāla̍ chɔ̄ūla̍ŋ kpo̍u̍.” 

5Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kɛ̍ ndu̍yɛ̍ nyɛ̄ ya̍ I̍ cho̍ chɔ̄ɔ̍ mbo̍ wā yɔ̄nɔ᷄ŋndo̍ wo̍ 
ndu̍ cho̍ ho̍ō ni̍. Sīōōŋīī bɛ̄ndūe̍i̍ ī bīī pūa̍a̍ I̍chi̍pī ma̍ wā mīīŋgōo̍ a̍ kīlta̍ŋ. 
Ya̍a̍mɔ̍ɔ̍wa̍ yēm ku̍u̍ba̍a̍ ndāa̍. Ā chō kīlta̍ŋ kpe̍e̍kpe̍i̍ tōfa᷄ŋ bɛ̍ɛ̍ ā cho̍ a̍ mākɔ̄ɔ̄ le̍. 
Sīōōŋīī bɛ̄ndūe̍i̍ chō nda̍ ī bīyāā. 

6Pūa̍a̍ nyāānūŋ nya̍a̍nɔ᷄ŋ bɛ̍ndōo̍ nda̍ tɛ̄ɛ̄ŋ nda̍ bɛ̍ɛ̍, ā nɔ̍lā mā hɛ̄lu̍ŋ te̍. Ku̍u̍ba̍a̍ 
ndāa̍ bɛ̍ɛ̄ ā he̍lūŋ te̍. Ā chō bā lūāŋndo̍ o̍ Pēē Bɛ̍ndōo̍ Yūfi̍lu̍a̍tīī hōlnɔ᷄ŋndo̍, ā chō 
kīlta̍ŋ a̍ bōŋī bōŋīo̍o̍ mā dēlī. 

7Lɛ̄ŋnde̍ kūɛ̍ɛ̍nɛ̍ le̍ cho̍ yɛ̄ chōo̍ ho̍ō, le̍ he̍l le᷅ŋ mɛ̄ɛ̍ mɛ̄ŋnda̍ŋ o̍ Pīo̍o̍ Na̍īl ma̍ nɔ̍ 
hūnɔ̄ɔ̍ nu̍a̍ā mī mā tīu̍ bā o̍ bā fe̍e̍ yɛ̍ le̍ŋ. Lɛ̄ŋndē I̍chi̍pīle̍ŋ le̍ŋ le̍ cho̍ chō kōŋ ni̍. 
Le̍ŋ le̍ ke̍lū yōŋgāa̍ ni̍ māā lē nɔ̄lā mī lē kūmbū lɛ̄ŋnde̍ ī pīlɛ̍i̍ kpo̍u̍, ī tɛ̄ɛ̄mbu̍u̍ 
chi̍o̍o̍ŋ o̍ lɛ̄ŋnde̍ ni᷄ŋ a̍ wānā o̍ wāna̍ cho̍ lēni᷄ŋ. 

8Lɛ̄ŋndē I̍chi̍pīle̍ŋ le̍ŋ le̍ he̍e̍lu̍ŋ he̍e̍lɔ᷄ŋ bɛ̍ndū kōŋ ni̍, mɛ̄ɛ̍ mɛ̄ŋnda̍ŋ o̍ Pīo̍o̍ Na̍īl 
ma̍ nɔ̍ nu̍a̍ā hūnɔ̄ɔ̍ bɛ̄ndōo̍ mī mā tīu̍ bā o̍ bā fe̍e̍ yɛ̍. Le̍ŋ le̍ ke̍lū yōŋgāa̍ ni̍ mi̍ lē 
dīmī māā, i̍ nɔ̍lā mī kūūmbu̍ŋ lɛ᷅ŋnde̍ ī pīlɛ̍i̍ chōo̍ ndu̍yɛ̍ mī I̍ tɛ̍ɛ̍mbu̍u̍ chi̍o̍o̍ŋ o̍ 
lɛ̄ŋnde̍ ni᷄ŋ a̍ wānā o̍ wāna̍ cho̍ lēni᷄ŋ. 

9Pūa̍a̍ I̍chi̍pī, nya̍ sɔ̍ŋgā o̍ sūa̍a̍ chōo̍ wa̍, lā kɔ̍ le̍ lɛ̄ŋnde̍ nde᷅ŋ chīŋa̍la᷅ŋndo̍. Nya̍ 
sɔ̍ŋgā o̍ nyɛ̄lā nyāāna᷄ŋnda̍ su̍a̍a̍ ā nāŋ nda̍ŋ ni᷄ŋ nda̍, lā nyāānu̍ŋ a̍ la̍ŋ kpe̍e̍kpe̍i̍ 
mī lā kɔ̍ de᷅l lɛ̄ŋnde̍ chōo̍. Lā kɔ̍ la̍tu̍lu̍ a̍ chāāŋāā nyāā ku̍u̍ba̍a̍ Īto̍o̍pīāā, a̍ ha̍ā 
Li̍bīāā, a̍ sɔ̍ŋgā a̍ nyɛ̄la̍ cho̍ māā bōo̍la̍ bɛ̍ndū wa̍, Lā kɔ̍ la̍tu̍lu̍ a̍ pūa̍a̍ Li̍dīāā, a̍ cha̍ā 
sɔ̍ŋgɔ̄ɔ̍ chāā bɛ̄ndōo̍ a̍ chīɔ̄ūla̍ŋ nda̍.” 

10Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍, pāa̍le̍ ndɔ̄le̍ŋ lē 
chō o̍ nɛ̄ī, pāa̍le̍ o̍ mi̍ŋgī ni̍ŋ ma̍a̍ le̍ŋ, pāa̍le̍ o̍ tu̍sī ni̍ŋ ya̍a̍mɔ̍ɔ̍wa̍a̍ ndūa̍a̍ nyɛ̄ pālāa̍ 
chōo̍ mbō mīŋgu̍l nda̍ māa̍ le̍ŋ. Pa̍a̍le̍ le̍ŋ, mūɛ̄ī ndūɛ̍i̍ fāŋnde̍ ī dīū ni̍ŋ wa᷅ŋndā 
chi̍e̍e̍ te̍i̍ mī ī sāŋga̍ a̍ dīyɔ̄ɔ̍. Ī sōlī ni̍ŋ ko̍o̍ma̍ wāŋndā chīe̍e̍ya̍ te̍i̍ mī ī dīū wa᷅ŋ a̍ 
kōo̍wa̍ŋ. Kāni̍ fo̍ndōle̍, pa̍a̍le̍ le̍ŋ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, Mɛ̄lɛ̄ka̍ 
Kpu̍lu̍ŋgūma̍ bɛ̄ndōo̍ ō sōlī ni̍ŋ ya̍a̍mɔ̍ɔ̍wa̍a̍ ndūa̍a̍ sa̍lāa̍ O̍ lɛ̄ŋnde̍ŋ bā lūāŋndo̍, o̍ 
Pīo̍o̍ Yūfi̍lu̍a̍tīī hōlnɔ᷄ŋndo̍ ni̍. 

11Wāŋnda̍ I̍chi̍pī, lā he᷄l Ki̍li̍a̍a̍dī chi̍e̍e̍ mī lā kɔ̍ nu̍u̍wā kōo̍wa̍ŋ mī lā chīɔ̄ūnu̍ŋ. Kɛ̍ 
ndu̍yɛ̍ mɛ̄ɛ̍ mɛ̄ɛ̍ nya̍ dīŋa̍ŋ ko̍o̍wa̍ŋ ni᷄ŋ, fo̍ndō fu̍u̍ ko̍ni̍, mākōŋgo̍ o̍ mākōŋgo̍ ma̍ 
cho̍ mī mā sīŋgi̍ nya̍ le̍. 

12Lɛ̄ŋnde̍ kpo̍u̍ I̍ chō hūnɔ̄ɔ̄ tūēīyɔ̄ɔ̄ a̍ si̍ɔ̍mbu̍la̍ bɛ᷅ŋnda̍ bi̍ī nya̍ ni̍ŋ nda̍ŋ o̍kɔ̄ɔ̄. 
Cha᷄ŋnda̍ nya̍ wā ni̍ŋ nda̍ŋ lā chō hūnɔ̄ɔ̄ tīū o̍ chi̍e̍ēŋndo̍ ni᷄ŋ kpo̍u̍. Ku̍u̍ba̍a̍ nyāa̍ 
nda̍ pi̍la̍ ā wā ni̍ŋ ke̍īyo̍ kūndi̍āŋndo̍ mā dēl di̍ōm pi̍lɛ̍ a̍ sīōōŋīī bɛ̄ndūi̍ bi̍ī ni̍ŋ nda̍ 
ve̍. 

A̍ hūnɔɔ̄ ̍Nābiu̍̍kānɛɛ̍s̍ā wo̍ Ic̍hip̍ī o̍kɔɔ̄ ̄
13Bōōndi̍i̍ Nābi̍u̍kānɛ̍ɛ̍sā māsā bɛ̍ndōo̍ Ba̍bi̍lɔ̄ŋ o̍ bɛ̍ɛ̍ndi̍a̍ŋ le̍ lɛ̄ŋndē I̍chi̍pīle̍ŋ 
chīŋa̍la᷅ŋndo̍ a̍ sɔ̍ŋgɔ̄ɔ̍ ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Chɛ̄lūīma̍yā, wāna̍ su̍a̍ā le̍ 
Mɛ̄lɛ̄ka̍ wo̍ yōōŋgōo̍ a̍ hūnɔ̄ɔ̍ Nābi̍u̍kānɛ̍ɛ̍sā wo̍ o̍kɔ̄ɔ̄. Mbo̍ dīmūl la̍ āā, 

14“Yo̍nda̍ yo̍o̍ŋgōo̍ ho̍ō I̍chi̍pī, o̍ chi̍o̍o̍ŋ mu᷅ŋ, mu̍ŋ yɔ̍nūŋ ni̍ māā Mi̍ki̍dɔ̄ɔ̄ a̍ 
Mɛ̍mfi̍sī, a̍ Tāpāni̍hɛ̍sī. Di̍mu̍l nda̍ māā, lā bɛ̄ɛ̄ndi̍a̍ŋ ndu̍yɛ̍ mī lā si᷄m o̍ fo̍ndāŋndā 
nyāla̍ŋ le̍ sɔ̍ŋgɔ̍ɔ̍. Lɛ̄ŋīi̍ ba̍lu̍ nya̍ ve̍ kpo̍u̍, ya̍a̍mɔ̍ɔ̍wa̍ chō ndi̍ hūnɔ̄ɔ̄ tɛ̄ɛ̄mbūū. 

15Wāŋnda̍ I̍chi̍pī, vɛ᷅ mi̍ A̍ pi̍sī, mɛ̄lɛ̄ka̍ nyāa̍ ō dēl? Vɛ᷅, nāū nya̍ nya̍ sōōlūū māā 
mɛ̄lɛ̄ka̍ nyā wo̍ ō nɔ̍lā mbō si᷄m te̍? Ō nɔ̍lā mbō si᷄m kpo̍so̍ŋ te̍, kāni̍ fo̍ndōle̍, 
Mɛ̄lɛ̄ka̍ Ya̍a̍wɛ̄ɛ̄ o̍ nyi̍ndū ndu̍ mbo̍ dēl. 

16So̍vɛ̄i̍ya̍a̍ nyāa̍ ā chō kīlta̍ŋ kpe̍e̍kpe̍i̍, ā chō bōŋī bōŋīo̍o̍ mā dēlī dēlī, O̍ de᷅l ko̍ 
cha᷄ŋ ndɔ̄ di̍mūl ndu̍ māā, ke̍le̍ŋa̍ chɔ̍ŋ chɔ̍ chɔ̍ ŋ̄ mīīŋgu᷅ŋ o̍ lɛ̄ŋndē nāāle̍ŋ ni᷄ŋ, nāa̍ 
nda̍ vēlū na̍a̍ wa̍, o̍ wānāā nāa̍ lo̍. 

Ŋ̄ nyāānu̍ŋ mī ŋ̄ hɛ̄lu᷄ŋ ya̍a̍mɔ̍ɔ̍wa̍ ha̍ā, yɔ̄ŋi̍ nda̍ dīu̍ na̍a̍ a̍ mɔ̄ɔ̄ŋ nda̍ŋ fāŋndo̍ŋ.” 

17“Wāŋnda̍ chō hūnɔ̄ɔ̄ īsɔ̄ɔ̍ a̍ māsāa̍ I̍chi̍pī o̍kɔ̄ɔ̄, mā dīmi̍ āā, ‘Mbɔ̄ bɔ̄ɔ̄lūū fo̍ndō 
fu̍u̍ ko̍ o̍ cho̍ ni̍. Te̍le̍ŋ ndu̍ o̍o̍ nɔ̍ mī ndu̍ o̍o̍ to̍sa̍ nyɛ̄ wo̍, ō tōsa̍ nyɛ᷅ o̍ nyɛ̄ a̍ te̍le̍ŋ 
ko̍ŋ te̍.’ 

18Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, o̍ cho̍ māsāa̍ le̍ Chi̍e̍ēŋndo̍ wo̍ ō dīmi̍ māā, 
ya̍ Mɛ̄lɛ̄ka̍ I̍ te̍ŋnu᷄ŋ, I̍ cho̍ wāŋndo̍ vīōmɔ̄ɔ̄ mbō hu᷄ŋ chi᷅ŋa̍la᷅ŋ lɛ᷅ŋndē I̍chi̍pīle̍ŋ a̍ 

sɔ̍ŋgɔ̍ɔ̍. Wānā ko̍ŋ mɛ̄ɛ̍ Pēmbīī Ta̍bɔ̄ɔ̄ve̍ ī bāndu̍ nu̍a̍ā mi̍ ī hīāū pēmbo᷄ŋ ŋ̄ pūm 
yɛ̍, le̍nde̍ o̍ hi̍a̍ū ni̍ŋ nya̍ ni̍. Mɛ̄ɛ̍ Pēmbīī Ka̍mɛ̄lve̍ ī chō nu̍a̍ā o̍ Pēe̍ Mɛ̄ŋmā Īhɛ᷄llo̍ 
chōo̍ mi̍ Pēe̍ Mɛ̄ŋmā Īhɛ᷄llo̍ ō wā lēbɛ̄ŋgu̍ pɔ̍ pɔ̍ yɛ̍, le̍nde̍ nya̍ wā ni̍ŋ a̍ ndu̍ ni̍. 

19Wāŋnda̍ I̍chi̍pī, lā tōōsi̍a̍a̍ wo̍lɔ̄ɔ̄lā nyāla̍ŋ mī lā bɛ̄ɛ̄ndi̍a̍ŋ le̍ kɔ̄la̍ŋ o̍ chɛ̄le̍ŋ ni̍ŋ. 
Kāni̍ fo̍ndōle̍, ya̍a̍mɔ̍ɔ̍wa̍ chō hūnɔ̄ɔ̄ Mɛ̍mfi̍si̍ tɛ̄ɛ̄mbūū mbō sīmnu᷄ŋ pɔ᷅mndo̍. 
Mɛ̍mfi̍sī cho̍ hūnɔ̄ɔ̄ sīmnɔ᷄ŋ māā po̍l, nāa̍ wāna̍ chi̍e̍e̍ o̍ wāna̍ chi̍e̍e̍ o̍ che᷅l te̍ wa̍. 

20I̍chi̍pī o̍ chō māchūāā mɛ̄ɛ̍ nāū fɔ̍ŋndɔ̍ kɛ̍ndɛ̄ kɛ̍ndɔ̄ɔ̍ ō wā nu̍a̍ā yɛ̍. Kɛ̍ pūa̍a̍ 
chɔ̄ūwa̍ chō fūlā bā lūāŋndo̍ mā hu᷄ŋ chi᷅ŋa̍la᷅ŋ ndu̍ mɛ̄ɛ̍ yɔ̍lu̍a̍a̍ bɛ̍ndūa̍a̍ ā lāālū 
nu̍a̍ā nāūwo̍ a̍ ndu̍ kīsī kīsīo̍o̍ yɛ̍. 

21So̍vɛ̄i̍ya̍a̍ o̍ hi̍o̍ū kɔ̄ɔ̄lī, le̍ ndu̍ sɔ̍ŋgɔ̄ɔ̍ mālāa̍ wa̍, mɛ̄ɛ̍ nāūwāā chēlu̍lɛ̍i̍ya̍a̍ 
bɛ̍ndūa̍a̍ ā wā nu̍a̍ā, kɔ̄la̍ŋ bɛ̍ɛ̍ ā nɔ̍lā la̍ŋ te̍ yɛ̍, le̍nde̍ nda̍ yɔ̄nu̍ŋ ni̍. Nda̍ kpo̍u̍ ā 
mūli̍ŋ ma̍ nyāānu̍ŋ, ā nɔ̄la̍ mā sīmu̍l ya̍a̍mɔ̍ɔ̍wa̍ le̍. Pāa̍le̍ kpūndɛ̍ lē bɛ̄ŋnde̍ŋ lē 
fūūlu̍u̍ le̍ nda̍. Pāa̍le̍ nda̍ tɛ̄ɛ̄mbūū nda̍ le̍ŋ lē fūūlu̍u̍. 

22Wāŋnda̍ I̍chi̍pī a̍ cho̍ nyāānɔ᷄ŋndo̍ kpe̍e̍kpe̍i̍, mɛ̄ɛ̍ kɛ̄ūwo̍ ō wōōlū nu̍a̍ā a̍ 
wāŋnda̍ mbō mūli̍ŋ mbō tīmbi̍ pi̍li̍li̍ yɛ̍, le̍nde̍ nda̍ chō ya̍a̍mɔ̍ɔ̍wa̍a̍ ndāa̍ 
nyāānɔ᷄ŋndo̍ ni̍, fo̍ndōle̍ ya̍a̍mɔ̍ɔ̍wa̍ chō ni᷅ŋ nda̍ fi̍ɔ̍ɔ̍ fi̍ɔ̍ɔ̍. Ya̍a̍mɔ̍ɔ̍wa̍ chō hūnɔ̄ɔ̍ a̍ 
chōo̍ŋ o̍ lābā le̍ nda̍ chīŋa̍la᷅ŋndo̍ a̍ mu̍ŋ, mɛ̄ɛ̍ wāŋnda̍ ā chīŋa̍la᷅ŋ nu̍a̍ā yɔ̄mnde̍ le̍ 
ndi̍ kīīŋūūwo̍ yɛ̍. 

23Mɛ̄ɛ̍ wāŋnda̍ ā chīŋa̍la᷅ŋ nu̍a̍ā būndɔ̍ɔ̍ a̍ chi̍o̍o̍ŋ mā pɛ̄l ndu̍ yɛ̍, le̍nde̍ nda̍ chō 
nda̍ chīŋa̍la᷅ŋ ni̍. So̍vɛ̄i̍ya̍a̍ ya̍a̍mɔ̍ɔ̍wa̍a̍ ndāa̍ cho̍ nda̍ hūnɔ̄ɔ̍ chīŋa̍la᷅ŋndo̍ wa̍, ā 
hīōū mɛ̄ɛ̍ so̍o̍nu̍a̍a̍ ā wā nu̍a̍ā ku̍ndā bɛ̄ndōo̍ ā chu̍ū chɔ᷅m te̍ yɛ̍. Ā wā nu̍a̍ā yɛ̍. 

24Si̍ɔ̍mbu̍la̍ bɛ̄ndūla̍ŋ lā chō hūnɔ̄ɔ̄ wāŋnda̍ I̍chi̍pi̍ bīyɔ̄ɔ̄. I̍chi̍pī cho̍ hūnɔ̄ɔ̄ wā ō 
mālāā pūa̍a̍ cho̍ o̍ lɛ̄ŋnde̍ cho̍ bā lūāŋndo̍ le̍ŋ nda̍ o̍ bā.” 

25Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ wo̍, ō dīmi̍ āā, 
“A̍mɔ̄ŋ, mɛ̄lɛ̄ka̍ wāŋnda̍ o̍ chi̍e̍e̍ bɛ̍ndōo̍ Ti̍bi̍sī a̍ pi̍ɛ̍īyo̍ ni̍, a̍ mɛ̄lɛ̄ka̍a̍ pīli̍a̍a̍ kpo̍u̍ 
I̍chi̍pī, ndu̍yɛ̍ a̍ lɛ̄ŋnde̍ I̍chi̍pīle̍ŋ kpo̍u̍, I̍ cho̍ ndā nyɛ̄ pālāa̍ tūsī chōo̍. Māsā bɛ̍ndōo̍ 
I̍chi̍pī ni̍, a̍ wāŋ bɛ̄ndūāā lēlɛ̄ŋnda̍ ā pīli̍a̍a̍, ndu̍yɛ̍ a̍ wānā o̍ wāna̍ dɔ̍ū tīīnda᷄ŋndo̍ 
o̍ nda̍ ni᷄ŋ, I̍ cho̍ nda̍ nyɛ̄ pālāā bɛ̄ndōo̍ tūsī chōo̍. 

26I̍ cho̍ nda̍ mālɔ̄ɔ̄ ya̍a̍mɔ̍ɔ̍wa̍a̍ ndāa̍ o̍ bā, a̍ cho̍ kīndīo̍o̍ le̍ nda̍ dīūwo̍ wa̍, nda̍ 
yɔ̍nūŋ māā Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ nda̍ pūa̍a̍ ndūa̍a̍ chɔ̄ūwa̍ ni̍. Kɛ̍ ndu̍yɛ̍ 
te̍le̍ŋ cho̍ vɛ̄lɛ̄ fūūlūū, I̍ cho̍ tōsā mī wāŋndā chīe̍e̍ya̍ ā mīīŋgu̍ vɛ̄lɛ̄ I̍chi̍pī mā cha᷄l 
lo̍ŋ māā pāāndū. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

Mɛl̄ɛk̄a̍ Ya̍a̍wɛɛ̄ ̄dim̍i ̍le̍ wānāā ndūa̍a̍ chīīndīa̍a̍ 
27Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Kɛ̍ nya̍ fu̍la̍ o̍ pūlāle̍ bu̍ɛ̍ī nūu̍ 
Che̍kɔ̍pūle̍ŋ chōo̍ wa̍, lā yɔ᷅ŋ īsīōōŋ te̍. Lā ta̍mbū kɔ̄l te̍, nya̍ wāŋnda̍ I̍sɔ̄lūɛ̄ī. I̍ cho̍ 
nya̍ chīīndīāā mī so̍li̍ nya̍ o̍ lɛ̄ŋndē sūmīāltē lēŋ ni᷄ŋ. Wānāa̍ fu̍la̍ o̍ pūlāle̍ nyāle̍ŋ 
chōo̍ wa̍ ā chō hūnɔ̄ɔ̄ fūlā o̍ chɛ̄lē nda̍ cho̍ ni᷄ŋ nde̍ŋ ni᷄ŋ mā mīīŋgu̍ o̍ lɛ̄ŋndē 
ndāle̍ŋ ni̍ŋ. Yu̍ŋgu̍ Che̍kɔ̍pū wo̍, ā chō hūnɔ̄ɔ̄ mīīŋgū o̍ lɛ̄ŋndē nda̍le̍ŋ ni̍ŋ ndu̍yɛ̍ 

mā wānu̍ŋ a̍ kɔ̄l nyūlū, o̍ ko̍ŋ kɔ̍ɔ̍lī, mā wānu̍ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, wānā o̍ 
wānā to̍sā ni̍ŋ mī sīōōŋīī bīī nda̍ le̍. 

28Le̍la̍ŋ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Lā yɔ᷅ŋ īsīōōŋ te̍ nya̍ yu̍ŋgu̍ 
bu̍ɛ̍ī nūu̍ Che̍kɔ̍pū wo̍, fo̍ndōle̍ ya̍ Mɛ̍lɛ̄ka̍ Ya̍a̍wɛ̄ɛ̄ chō a̍ nya̍ hɔ̍lāā tūlu̍. Lɛ̄ŋīī ya̍ I̍ 
to̍sa̍ mi̍ lā sɛ̄ŋi᷄ŋ ni̍ŋ nde̍ kpo̍u̍, I̍ cho̍ ndi̍ hūnɔ̄ɔ̄ tɛ̄ɛ̄mbūū. Kɛ̍ nya̍ nya̍ I̍ chi̍ī ni̍ŋ nya̍ 
tɛ̄ɛ̄mbūū le̍. Le̍ yɔ̄ŋ wɔ̄ɔ̍ŋ nya̍ tōsa̍ wo̍, I̍ cho̍ nya̍ nyɛ̄ pālāa̍ tūsī chōo̍ le̍ mī si̍la̍ nya̍. 
I̍ me᷅l nya̍ le̍ nyɛ̄ nya̍ tōsa̍ wo̍ mī kɛ̍ɛ̍ nya̍ nyɛ̄ pālāa̍ tūsī chōo̍ le̍. Kɛ̍ ndu̍yɛ̍ tē I̍ wa̍ 
nya̍ nyɛ̄ pālāa̍ tūsī chōo̍ pɛ̍, I̍ cho̍ ndi̍ tōsā o̍ nɛ̄ī sa̍kpōo̍ chōo̍.” 

Chɛ̄lūīma̍yā 47 

Yōōŋgū Mɛl̄ɛk̄a̍ Ya̍a̍wɛɛ̄ ̄ke̍ Chɛl̄ūīma̍yā a̍ lɛŋ̄ndē Fīlii̍t̍īāŋnde̍ŋ o̍kɔɔ̄ ̄wo̍ 
1Lɔ̍ɔ̍ pa̍ mi̍ māsā bɛ̍ndōo̍ I̍chi̍pī o̍ chi᷅ŋa̍la᷅ŋ Ka̍a̍sā, chi̍e̍e̍ Fīli̍i̍tīāŋnda̍ a̍ sɔ̍ŋgɔ̄ɔ̍, mi̍ 
Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ wo̍ chūa̍, mbo̍ kē 
ya̍ yōōŋgōo̍ a̍ lɛ̄ŋndē Fīli̍i̍tīāŋnde̍ŋ o̍kɔ̄ɔ̄. 

2Yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ wo̍ cho̍ ho̍ō ni̍. Mbo̍ dīmī āā, “Ya̍a̍mɔ̍ɔ̍wa̍ ā 
chūūŋgi̍āŋ ba᷅ lūāŋndo̍ mɛ̄ɛ̍ mɛ̄ŋmā hūna᷄ŋ mā chūūŋgi̍āŋ nu̍a̍ā yɛ̍. Ā chō hūnɔ̄ɔ̄ a̍ 
kpāāyā bɛ̍ndōo̍ mɛ̄ɛ̍ tīndi̍le̍ kpāāyāle̍ bɛ̍ndūle̍ŋ lē wā nu̍a̍ā hīōūwɔ̄ɔ̍ yɛ̍. Ā chō 
hūnɔ̄ɔ̄ lɛ̄ŋndē Fīli̍i̍tīāā le̍ŋ chūā kpo̍u̍ a̍ nyɛ̄ o̍ nyɛ̍ cho̍ lēni᷄ŋ. Chi̍e̍e̍ŋ bɛ̍ndo̍ŋ kpo̍u̍ 
ŋ̄ chō hūnɔ̄ɔ̄ lō, lātūlu̍ a̍ wānā o̍ wāna̍ cho̍ lēni᷄ŋ. Wānāā o̍ wāna̍ cho̍ o̍ lɛ̄ŋndē lēŋ 
ni᷄ŋ, ā wā ni̍ŋ cha̍ŋnda̍ŋ kpe̍e̍kpe̍i̍ le̍ wāna̍ ma̍lā nda̍ wo̍. Wānā o̍ wāna̍ o̍ wa᷅ ni̍ŋ 
cha̍ŋ īmɔ̍nɔ̍ɔ̍. 

3Hūnɔ̄ɔ̄ ya̍a̍mɔ̍ɔ̍wa̍a̍ ha̍ā ā wā ni̍ŋ o̍ su̍a̍ā chɔ̄ūwa̍ chōo̍ a̍ o̍ nyɛ̄lā nyāāna᷄ŋ nda̍ su̍a̍a̍ 
ā nāŋ nda̍ŋ ni᷄ŋ ndo̍, 

īkūbū kūbūī su̍a̍ā ndāa̍ ā wā ni̍ŋ nde̍, a̍ hūnɔ̄ɔ̄ nyɛ̄lā lāŋ lā wā ni̍ŋ a̍ īdi̍kī dīkīe̍i̍, a̍ 
īwōku̍ wo̍ku̍i̍i̍ la̍ wa᷅ ni̍ŋ nde̍, sīōōŋīī bɛ̄ndūe̍i̍ chō wāŋnda̍ bīyɔ̄ɔ̄ mā nyāānu̍ŋ. 
Fi̍nyāa̍ bɛ̍ɛ̍ ā wā ni̍ŋ ki᷅lta̍ŋ, ā nɔ̍lā ni̍ŋ mā mūli̍ŋ mā tōfa̍ŋ chu̍a̍ā ndāa̍ a̍ mākɔ̄ɔ̄ le̍, 
ā nɔ᷅ ni̍ŋ kpāāyā o̍ kpāāyāā mā nɔ̍la̍ mā māla̍ nda̍ le̍. 

4Kāni̍ fo̍ndōle̍ te̍le̍ŋ ya̍ I̍ hi᷅ŋ wāŋnda̍ Fīli̍i̍tīāā kpo̍u̍ tɛ̍ɛ̍mbūū wo̍ o̍ fūūlu̍u̍. Wānā o̍ 
wāna̍ cho̍ Ta̍a̍yā chi̍e̍e̍ a̍ Sa̍i̍dɔ̄ŋ chi̍e̍e̍, ma̍ wā wāŋnda̍ Fīli̍i̍tīa̍a̍ mālāa̍, te̍le̍ŋ ya̍ I̍ 
hi᷅ŋ nda̍ tɛ̄ɛ̄mbūū kpo̍u̍ wo̍ ō fūūlu̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄, te̍le̍ŋ ya̍ I̍ hi᷅ŋ wāŋnda̍ 
Fīli̍i̍tīa̍a̍ tɛ̄ɛ̄mbūūwo̍ cho̍ ho̍ō ni̍, nda̍ yɔ̍nūŋ ni̍, māā Fīli̍i̍tīāŋāa̍ tūa̍a̍ lo̍ ha̍ā yōōmū 
ma̍ wā Ki̍le̍tī chi̍e̍e̍ ō Pēe̍ Mɛ̄ŋmā Īhɛ᷄llo̍ hōlnɔ᷄ŋndo̍ wa̍. 

5Dɛ̍nɛ̍ pālāā bɛ̄ndōo̍ chō hūnɔ̄ɔ̄ wāŋnda̍ Ka̍a̍sā chi̍e̍e̍ to̍lɔ̄ɔ̄ chōo̍, mā sēndi̍ 
yu̍ŋgu̍lta̍ŋ, le̍ kɔ̄l ndā ta̍mbɛ̍i̍yo̍ chɔ̄mndo̍. Wāŋnda̍ A̍si̍kɛ̍lɔ̄ŋ chi̍e̍e̍ a̍ cho̍ hūnɔ̄ɔ̄ 
mēī kpu᷅li̍, ā nɔ̍lā ni̍ŋ mā sōō ba̍kō le̍, a̍ nyɛ̄ pālāa̍ wa᷅ nda̍ ni̍ŋ cho̍o̍ wo̍. O̍o̍ wāŋnda̍ 
Fīli̍i̍tīāā, nya̍ wānā tūa̍a̍ lo̍ ha̍ā yōōmū wa̍, bāā lā sāŋga̍ wɔ̍ a̍ dīāllūŋ nya᷄ŋ 
tɛ̄ɛ̄ndīa̍a̍, le̍ kɔ̄l nyā ta̍mbɛ̍i̍yo̍ chɔ̄mndo̍ le̍? 

6I̍ cho̍ nya̍ tūēīyɔ̄ɔ̍ cha᷄ŋnda̍ŋ mī lā dīmī māā, kpo̍o̍ mūɛ̄ī fāŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ 
he̍ī! Mɛ̄ɛ̍ a̍ cho̍ wɔ̍ pɛ̍ŋgī a̍ na̍a̍ tɛ̄ɛ̄mbūūwo̍ le̍? Mi̍i̍ŋgu̍ ni᷅ŋ o̍ bōo̍ ni᷄ŋ mā pɛ̍ pɛ̍ŋgi̍ 
wɔ̍ ni᷅ŋ fɔ̍? 

7Kɛ̍ ndu̍yɛ̍ vɛ̄ɛ̍nɛ̍ I̍ nɔ̍lā yɛ̍ mī ī pɛ̄ŋgi̍, ya̍ Mɛ̍lɛ̄ka̍ Ya̍a̍wɛ̄ɛ̄ ke̍ ndi̍ wa̍llo̍ le̍ tōsāa̍? Ī 
nɔ̍lā mī ī pɛ̄ŋgi̍ le̍. Ya̍ Mɛ̍lɛ̄ka̍ vēm ndi̍ le̍ mī ī chīŋa̍la᷅ŋ wa᷅ŋnda̍ A̍si̍kɛ̍lɔ̄ŋ, ndu̍yɛ̍ a̍ 
wānāa̍ cho̍ o̍ Pēe̍ Mɛ̄ŋmā Īhɛ᷄llo̍ hōlnɔ᷄ŋndo̍ o̍ lɛ̄ŋnde̍ŋ nde᷅ŋ ni᷄ŋ nda̍.” 

Chɛ̄lūīma̍yā 48 

A̍ mɛɛ̄ ̍ya̍a̍mɔɔ̍w̍a̍ ā tɛɛ̄m̄būū niŋ̍ lɛŋ᷅ndē Mo̍wa̍bīle̍ŋ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kē ya̍ yōōŋgōo̍ a̍ lɛ̄ŋndē Mo̍wa̍bīle̍ŋ o̍kɔ̄ɔ̄. Nyɛ̄ Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ a̍ lɛ̄ŋndē Mo̍wa̍bīle̍ŋ 
o̍kɔ̄ɔ̄ wo̍ cho̍ ho̍ō ni̍. Mbo̍ dīmī āā, “Dɛ̍nɛ̍ pa̍lāā bɛ̄ndōo̍ ō chō le̍ wāŋnda̍ Ni̍bɔ̄ 
chi̍e̍e̍, fo̍ndōle̍, chi̍e̍e̍ ndāa̍ chō hūnɔ̄ɔ̄ tāmbu̍ mbō lo̍ pɔ̄m. Si̍ɔ̍mbu̍la̍ bɛ̄ndūla̍ŋ lā 
chō hūnɔ̄ɔ̄ wāŋnda̍ Kīlīa̍a̍tīm chi̍e̍e̍ bi̍yɔ̄ɔ̄, fo̍ndōle̍ ya̍a̍mɔ̍ɔ̍wa̍ chō hūnɔ̄ɔ̄ chi̍e̍e̍ 
ndāa̍ dēlɔ̄ɔ̄ chōo̍ mā bīī ndu̍. Fo̍ndāŋndā ndāla̍ ka̍lā ka̍lā lā nda̍ tīīnda̍ŋ le̍ nda̍ 
māndāa̍ la̍ŋ kpo̍u̍ ā chō la̍ŋ pēsī pēsī mī si̍ɔ̍mbu̍la̍ŋ lā bīī nda̍. 

2Bɛ̄ɛ̄le̍ wāŋnda̍ nda̍ a̍a̍ ke᷅ Mo̍wa̍bī mā sāŋgālā ndu̍ le̍ŋ, lē chūū. Wāŋnda̍ yīi̍ lɛ̄ŋndē 
Mo̍wa̍bīle̍ŋ de̍fo̍o̍ Hɛ̍si̍bɔ̄ŋ chi̍e̍e̍ le̍ le̍ŋ tɛ̄ɛ̄mbūūwo̍.” Ā dīmu̍la᷅ŋ āā, “Ŋ̄ kɔ̄ŋnu᷅ŋ mī 
ŋ̄ kɔ̍ tɛ̍ɛ̍mbūū lɛ̄ŋndē lēŋ mī ŋ̄ chīi̍ a̍ le̍ŋ.” Nya̍ wāŋnda̍ o̍ chi̍e̍e̍ nɔ̍ dīōla̍ŋ āā Chi̍e̍e̍ 
Wānāā sēēmɛ̍i̍ya̍ wo̍, nya̍ bɛ̍ɛ̍ lā chō hūnɔ̄ɔ̄ mēī kpi᷅li̍, lā nɔ̍lā ni̍ŋ nī lā sōō ba̍kō le̍, 
fo̍ndōle̍, nya̍ bɛ̍ɛ̍ ya̍a̍mɔ̍ɔ̍wa̍ chō nya̍ tīsā kɔ̄ɔ̄lī a̍ mɔ̄ɔ̄ŋ fāŋndo̍ŋ. 

3Lā ya᷄ŋ ndɔ̍ ni᷅la̍ŋ mī lā tūēī wāŋnda̍ Ho̍lɔ̍nīm chi̍e̍e̍ cha̍ŋnda̍ŋ le̍ wāna̍ ma̍lā nda̍ 
wo̍. Ā chō cha᷄ŋnda̍ŋ kpe̍e̍kpe̍i̍, fo̍ndōle̍ a̍ sūɛ̍i̍ wɔ̍ɔ̍ŋ i̍ cho̍ yɔ̄nɔ᷄ŋndo̍ lo̍ŋ nde̍, 
ndu̍yɛ̍ a̍ tɛ̄ɛ̄mbūū nda̍ cho̍ nda̍ wo̍. 

4Lɛ̄ŋndē Mo̍wa̍bīle̍ŋ lē tāmbu̍. Wāŋnda̍ Mo̍wa̍bī chūāā ndāa̍ chō cha᷄ŋnda̍ŋ 
kpe̍e̍kpe̍i̍. 

5Ha̍ā chō hēēlōo̍ a̍ nɛ̄i̍ ku̍ɛ̄ Lu̍hi̍tī chi̍e̍e̍ wo̍ a̍ cha᷄ŋnda̍ŋ chōo̍ cho̍o̍ kpe̍le̍ŋ kpe̍le̍ŋ, 
ndu̍yɛ̍ mi̍ cha᷄ŋnda̍ŋ la᷅ŋ lā wā sūɛ̍i̍ O̍ nɛ̄i̍ tu̍u̍su̍ Ho̍lɔ̍nīm chi̍e̍e̍ wo̍, a̍ dɛ̍nɛ̍ ta̍mbɛ̍i̍ 
bɛ̍ndu̍ cho̍ yɔ̄nɔ᷄ŋndo̍ wo̍. 

6Wāŋnda̍ lā nyāānu̍ŋ, yɔ̄ŋi̍ yōōmūlā nyāla̍ŋ lā tāmbu̍. Lā nyāānu̍ŋ kpe̍e̍kpe̍i̍ mɛ̄ɛ̍ 
sōfɛ̍lɛ̍ yōndōo̍ ō nyāānu̍ŋ nu̍a̍ā yɛ̍. 

7Wāŋnda̍ Mo̍wa̍bī lā tīīnda̍ŋ kpa̍āya̍ nyāa̍ ndu̍yɛ̍ a̍ sūltā nyāla̍ŋ le̍ nya̍ chīīndīa̍a̍, 
kɛ̍ nya̍ bɛ̍ɛ̍ ā hīŋ lākɔ̄ a̍ nya̍ o̍ bīyɔ̄ɔ̍ ni᷄ŋ. Mɛ̄lɛ̄ka̍ nya̍ nɔ̍ dīōla̍ŋ āā Chɛ̍mɔ̍sī wo̍ ō hīŋ 
lākɔ̄ o̍ bīyɔ̄ɔ̍ ni᷄ŋ, lātūlu̍ a̍ wānāa̍ so̍lī sa̍lāa̍ o̍ ndu̍ lo̍ wa̍, ndu̍yɛ̍ a̍ wānāā ndūāā 
bɛ̍ndūa̍a̍. 

8Chi̍e̍e̍ o̍ chi̍e̍e̍ cho̍ o̍ lɛ̄ŋnde̍ŋ nde᷅ŋ ni᷄ŋ, wānāā tɛ̄ɛ̄mbāa̍ ā chō ndu̍ hūnɔ̄ɔ̄ chīŋa̍la᷅ŋ 
a̍ sɔ̍ŋgɔ̄ɔ̍. Ndu̍yɛ̍ chi̍o̍o̍ŋ o̍ lɛ̄ŋnde̍ŋ nde᷅ŋ ni᷄ŋ ki̍nɛ̍i̍, ō pīlɛ̍ bɛ̍ɛ̍ ō nɔ̍lā ni̍ŋ mbō hɛ̄lu᷄ŋ 

te̍. Lɛ̄ŋndē dɛ̍ŋgbɛ̍ ni̍, lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ tɛ̄ɛ̄ŋ ni̍, ā chō mu̍ŋ tɛ̄ɛ̄mbūū 
kpo̍u̍, mī ŋ̄ sīmnu᷄ŋ pɔ᷅mnda̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍. 

9Tē wāŋnda̍ Mo̍wa̍bī nda̍ a̍a̍ sɔ̍lā pɛ̍ ku᷅mba᷅ŋnda̍ŋ, ā wa̍ chɔ̄nɔ᷄ŋ cho̍o̍ māā lāyōū, 
le̍ mī nda̍ a̍a̍ ke̍le̍ŋa̍ fāŋa᷄ŋ Mo̍wa̍bī, fo̍ndōle̍, chi̍e̍e̍ŋ nda̍ŋ kpo̍u̍ ŋ̄ chō hūnɔ̄ɔ̄ pīɔ̄l 
mī ŋ̄ sīmnu᷄ŋ pɔ᷅mnda̍ŋ, nāa̍ wāna̍ chi̍e̍e̍ o̍ che᷅l te̍ wa̍. 

10Wānā o̍ wānā Mɛ̄lɛ̄ka̍ Ya̍a̍wɛ̄ɛ̄ o̍ ve᷅mm le̍ kpe̍ku̍ ndɔ̄ɔ̍ ho̍ō sōlīo̍o̍, tē ō kɛ̄ɛ̍ ndu̍ 
sōlī a̍ kɔ̄l ndɔ̄ɔ̍ kpo̍u̍ pɛ̍, sēndi̍o̍o̍ ō chō ndu̍ chōo̍. Wānā o̍ wāna̍ kɛ̍si̍ mūɛ̄ī ndūɛ̍i̍ 
fāŋnde̍ pɛ̍, mbō kɛ̄ɛ̍ lākɔ̄ wānāā o̍ nɔ̍ le̍ dīūwo̍ wa̍ dīū pɛ̍, sēndi̍o̍o̍ chō ndu̍ chōo̍. 

Ya̍a̍mɔ̍ɔw̍a̍ tɛɛ̄m̄bu̍u̍ chio̍̍o̍ŋ Mo̍wa̍bī 
11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kāni̍ bɛ̍ɛ̍ mi̍ lɛ̄ŋndē Mo̍wa̍bī le̍ŋ lē wā, le̍ te̍le̍ŋ o̍ 
te̍le̍ŋ lē chōŋnu᷄ŋ o̍ kɔ̄l nyūlōo̍ ni᷄ŋ. Mɛ̄ɛ̍ nda̍ dūāū nu̍a̍ā mūɛ̄īya̍ŋ o̍ kpɛ̍ɛ̍nɛ̍i̍ 
māmūɛ̄īye̍ ni᷄ŋ le̍ mī mā cha᷄l mī mā wa̍ mūɛ̄īmā kɛ̄ndɛ̄ kɛ̍ndɛ̄ a̍ mu̍lī māŋ o̍ nyɛ̄ o̍ 
nyɛ̄ chēle̍ŋ ni᷄ŋ te̍ yɛ̍, le̍nde̍ Mo̍wa̍bī cho̍ŋnu̍ŋ o̍ bā ndɔ̄ɔ̍ chōo̍ ni̍, kāni̍ bɛ̍ɛ̍ ō ku̍e̍ 
wɔ̍ o̍ lēchɛ̄ ni̍ŋ te̍. Ndu̍yɛ̍ mūɛ̄īmā wāā nu̍a̍ā, yēēlā ndɔ̄ɔ̍ ō fe̍ŋāŋ le̍cho̍o̍ le̍, le̍ te̍le̍ŋ 
o̍ te̍le̍ŋ mā wā ma̍ kɛ̍ndɛ̄ kɛ̍ndɛ̄. 

12Kɛ̍ ndu̍yɛ̍ te̍le̍ŋ cho̍ fūūlūū, ya̍ Mɛ̍lɛ̍ka̍ Ya̍a̍wɛ̄ɛ̄ I̍ cho̍ pūa̍a̍ vīōmɔ̄ɔ̄ mā hu᷄ŋ hu̍lū 
mūɛ̄īya̍ŋ māŋ, ma̍ŋ ma̍ yɔ̍nūŋ ni̍ māā Mo̍wa̍bī. Ā chō hūnɔ̄ɔ̄ mūɛ̄īya̍ŋ māŋ 
chūūŋūū, ndu̍yɛ̍ mā pēsi̍ pe̍si̍ kpɛ̍ɛ̍nɛ̍ŋ mūɛ̄īya̍ŋ māŋ mā chō ni᷄ŋ ndo̍ŋ wɔ̍ wɔ̍. 

13O̍ ko̍ŋ, si̍ɔ̍mbu̍la̍ŋ lā chō wāŋnda̍ Mo̍wa̍bī bīyɔ̄ɔ̄, fo̍ndōle̍, mɛ̄lɛ̄ka̍ nda̍ nda̍ 
tīīnda̍ŋ ndo̍, ndu̍ yɔ̍nūŋ māā Chɛ̍mɔ̍sī ni̍, ō nɔ̍lā ni̍ŋ mbō chīīndi̍a̍a̍ nda̍ le̍. Mɛ̄ɛ̍ 
wāŋnda̍ I̍sɔ̄lūɛ̄ī a̍ dɔ̍ū tīīnda᷄ŋndo̍ o̍ mɛ̄lɛ̄ka̍ nda̍ nāūwo̍ ni᷄ŋ Bɛ̍tɛ̄ɛ̄l chi̍e̍e̍, mi̍ 
si̍ɔ̍mbu̍la̍ lā hu᷄ŋ bi̍ī nda̍ a̍ ndu̍ yɛ̍, le̍nde̍ i̍ yɔ̍nūŋ ni̍ŋ a̍ wāŋnda̍ Mo̍wa̍bī ni̍. 

14Pūa̍a̍ Mo̍wa̍bī, hēēlɔ᷄ŋ yɛ̄ɛ̄nɛ̍ nya̍ chō yɛ̄, mī lā dīmī āā, ‘Ku̍u̍ba̍a̍ chɔ̄ūwa̍ na̍a̍ ŋ̄ 
chō ni̍, ŋ̄ chō pūa̍a̍ kpāāyāā bɛ̍ndū o̍ sɔ̍ŋgɔ̄ɔ̍ ni᷄ŋ.’ 

15Wānāā tɛ̄ɛ̄mbāā chō hūnɔ̄ɔ̄ lɛ̄ŋndē Mo̍wa̍bīle̍ŋ tɛ̄ɛ̄mbūū a̍ chi̍e̍e̍ŋ ndɔ̄ŋ bɛ̍ndo̍ŋ 
lātūlu̍. Chūāā pīāāndūāā kɛ̄ndɛ̄ kɛ̍ndīa̍a̍ cho̍ lɛ̄ŋnde᷅ŋ nda̍ kpo̍u̍ ā chō nda̍ hūnɔ̄ɔ̄ 
dīū.” Māsā bɛ̍ndōo̍, o̍ nɔ̍ dīōla̍ŋ āā Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, 
nyɛ̄ o̍ di̍mi̍ wo̍ cho̍ ko̍ŋ ni̍. 

16Mbo̍ hīāū lāchī a̍ sūɛ̍i̍, mbo̍ dīmi̍ āā, “Te̍le̍ŋ dɛ̍nɛ̍ pa̍lāā bɛ̄ndōo̍ hīŋ Mo̍wa̍bī tōlɔ̄ɔ̄ 
chōo̍ wo̍ ō chō ni᷅ŋ kpɛ̍ɛ̍lūŋ. Te̍le̍ŋ Mo̍wa̍bī o̍ hi᷅ŋ sīmnɔ᷄ŋ pɔ᷅mndo̍ wo̍, ō bēndu̍ lɛ̍ 
le̍.” 

17“Mɔ̍nɛ̍i̍ bīi̍ nya̍ le̍ lɛ̄ŋndē Mo̍wa̍bīle̍ŋ, nya̍ lɛ̄ŋīi̍ ba̍lu̍ Mo̍wa̍bī ve̍ kpo̍u̍, nya̍ wānā 
o̍ wāna̍ si̍nā a̍ tɔ̍ɔ̍ bɛ̍ndū lɛ̄ŋnde̍ŋ nde᷅ŋ o̍kɔ̄ɔ̄. Lā dīmi̍ māā, māsāle̍ kpāāyāle̍ 
bɛ̄ndūlē lɛ̄ŋnde̍ŋ nde᷅ŋ lē pīɔ̍l fɔ̍. Māsāle̍ ndɔ̄le̍ lēbɛ̄ɛ̄le̍ŋ lē mɛ̄ɛ̄lu̍, māsāle̍ kpāāyāle̍ 
bɛ̄nde̍ŋ. 

18Nya̍ wāŋnda̍ Di̍bɔ̄ŋ chi̍e̍e̍, lā chɔ᷄ŋ o̍ fo̍ndāŋ nya̍ lēbīɔ̍ɔ̍ mī lā cha᷄l lɛ̄ŋ o̍ chu̍ndo̍o̍ 
ni᷄ŋ. Kāni̍ fo̍ndōle̍, ya̍a̍mɔ̍ɔ̍wa̍ tɛ̍ɛ̍mbūū ni̍ŋ Mo̍wa̍bī wa̍, nya̍ bɛ̍ɛ̍ ā chō hēlɔ̄ɔ̄ o̍ nya̍ 



1697 

 

 
Kisi Bible Quick 

© 2013 Bible Society in Liberia. 
 

 
 

 

lo̍, mā chīŋa̍la᷅ŋ nya̍. Chi̍e̍e̍ŋ nya᷄ŋ nɔ̍ sāāsāla̍ ka̍lā la̍ŋ ndo̍ŋ kpo̍u̍, ā chō mu̍ŋ 
tɛ̄ɛ̄mbūū. 

19Nya̍ wānāa̍ cho̍ A̍lo̍yā chi̍e̍e̍ wa̍, lā kɔ̍ si᷅m o̍ nɛ̄ī mī lā tōfa̍ wānāā ya̍a̍mɔ̍ɔ̍wa̍ sōli̍ 
ma̍ wā nyāānɔ᷄ŋndo̍ wa̍. Lā nyūna̍ wɔ̍ wa̍nāa̍ cho̍ nyāānɔ᷄ŋndo̍ wa̍. Lā nyūna̍ nda̍ 
mā chɔ᷄m nya̍ nyɛ̄ yɔ̍nu̍ŋ o̍ lɛ̄ŋndē ndāle̍ŋ ni᷄ŋ ndo̍. 

20Tē lā nyūna̍ nda̍ pɛ̍, ā chō nya̍ dīmūl māā, lɛ̄ŋndē Mo̍wa̍bīle̍ŋ lē pīɔ̍l. Mo̍wa̍bī o̍ 
chu̍ū bɛ̍ɛ̍. Lā cha᷄ŋ le̍ Mo̍wa̍bī mī lā kōŋu̍l chōo̍ cho̍o̍ kpe̍le̍ŋ. Lā dīmu̍l wa̍nāa̍ 
ho̍lnu̍ŋ pi̍o̍o̍ A̍nɔ̄ŋ nda̍ kpo̍u̍ māā Mo̍wa̍bī o̍ ta̍mbu̍.” 

21“Dɛ̍nɛ̍ pa̍lāā bɛ̄ndōo̍ hīŋ le̍ chi̍e̍e̍ŋ cho̍ o̍ dɛ̍ŋgbɛ̍la̍ŋ ni᷄ŋ o̍ pēmbēi̍ chōo̍ wo̍ŋ 
kpo̍u̍. Mu̍ŋ yɔ̍nūŋ ni̍ māā Ho̍lɔ̄ŋ, a̍ Cha̍sɛ̄ɛ̄, a̍ Mɛ̍fa̍a̍tī, 

22a̍ Di̍bɔ̄ŋ, a̍ Ni̍bɔ̄, a̍ Bɛ̄tī Dībīla̍tīm, 

23a̍ Kīlīa̍a̍tīm, a̍ Bɛ̄tīka̍mūl, a̍ Bɛ̄ti̍mīɔ̄ŋ, 

24a̍ Ki̍li̍ɔ̍ɔ̍tī, o̍ ko̍ŋ kɔ̍ɔ̍lī, a̍ Bɔ̍si̍lūā. Chi̍e̍e̍ o̍ chi̍e̍e̍ cho̍ o̍ lɛ̄ŋndē Mo̍wa̍bīle̍ŋ ni᷄ŋ ndo̍ŋ, 
ŋ̍ cho̍ la̍nda̍ŋ la̍nda̍ŋ ndo̍ŋ ni̍, ŋ̍ cho̍ māchɛ̄lū wo̍ŋ ni̍, dɛ̍nɛ̍ pa̍lāā bɛ̄ndōo̍ hīŋ le̍ 
mu̍ŋ kpo̍u̍. 

25Mo̍wa̍bī, dīāllūŋ ndɔ̄ŋ ka̍la̍ŋ ŋ̄ chūū. Kpāāya̍ ndɔ̄ɔ̍ ō mɛ̄ɛ̄lu̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ wo̍ cho̍ ko̍ŋ ni̍. 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ cho̍ lɛŋ̄ndē Mo̍wa̍bīle̍ŋ bɛɛ̄ ̄chii̍̄ yɛ ̍
26Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Lā tōsa̍ mī Mo̍wa̍bī o̍ yɔ̍nu̍ŋ mɛ̄ɛ̍ mūɛ̄īya̍ŋ mā bīī nu̍a̍ā 
wāŋndo̍ yɛ̍, fo̍ndōle̍, le̍ mɛ̄ɛ̍ o̍ si̍mu̍l la̍ mbo̍ hēēlū ndu̍ pi̍la̍ yɛ̍. Lā tōsa̍ mī Mo̍wa̍bī 
o̍ yɔ̍nu̍ŋ, mɛ̄ɛ̍ wāŋnda̍ ō kōl nu̍a̍ā mbō kūūsu̍u̍, mbō līnda̍ŋ a̍ kūīsī kōŋ kpo̍u̍ yɛ̍. 
Lā tōsa̍ ndu̍ bɛ̍ɛ̍ mbō sīmnu᷄ŋ nyɛ᷅ māmāā. 

27Mo̍wa̍bī, yi̍ya̍ŋ ndɔ̍, nūm bɛ̍ɛ̍ le̍nde̍ ko̍ni̍ le̍ ŋ̄ sīīŋgu̍u̍ I̍sɔ̄lūɛ̍i̍ nyɛ̄ māmāā le̍? Ma̍ 
lō o̍ ko̍ŋ, ma̍ chīī ndu̍ bɛ̄ɛ̄, mbo̍ yɔ̄nu᷄ŋ nu̍m o̍ hɔ̄l, mɛ̄ɛ̍ nda̍ bīī nu̍a̍ā wāŋndo̍ o̍ 
vīīle̍ŋ mbō yɔ̄nu̍ŋ nyɛ᷅ fo̍ndō fu̍u̍ wa᷅ŋnda̍ o̍ hɔ̄l lɛ̍. 

28Wāŋnda̍ Mo̍wa̍bī, lā ma᷄l chi̍e̍e̍ŋ nya̍ŋ mī lā kɔ̍ cha᷅l o̍ pōūta̍ŋ tɛ̄ɛ̄ŋ. Lā kɔ̍ cha᷅l o̍ 
pōūta̍ŋ tɛ̄ɛ̄ŋ lo̍ŋ, mɛ̄ɛ̍ pīīŋnda̍ ā tāŋgūl nu̍a̍ā wāa̍ŋnde̍ o̍ būūlōo̍ sōndōo̍ mā wa̍ lo̍ŋ 
yɛ̍. 

29I̍ tūēī a̍ mɛ̄ɛ̍ Mo̍wa̍bī o̍ cho̍ lɛ̄ŋndē yōŋgālē bɛ̄ndū yɛ̍. Mo̍wa̍bī o̍ cho̍ lɛ̄ŋndē 
yōŋgālē bɛ̄ndū. Lɛ̄ŋndē hēēla᷄ŋ nde̍ bɛ̍ndūle̍ŋ Mo̍wa̍bī cho̍ ni̍, lɛ̄ŋndē wa̍su̍le̍ 
bɛ̍ndūle̍ŋ le̍ cho̍ ni̍, lɛ̄ŋndē chu̍a̍nu̍ŋ le̍ bɛ̍ndū mi̍ lē hīāū lɛ̄ŋīī tūɛ̍i̍ kpo̍u̍ le̍ŋ. 

30Ya̍ Mɛ̍lɛ̄ka̍ Ya̍a̍wɛ̄ɛ̄, I̍ si̍nā māā lɛ̄ŋndē Mo̍wa̍bīle̍ŋ lɛ̄ŋnde̍ nɔ̍ le̍bɛ̍ɛ̄ le̍ wānā o̍ 
wānā le̍ le̍ŋ le̍ cho̍ ni̍. Kɛ̍ ndu̍yɛ̍ hēēlɔ᷄ŋ o̍ hēēlɔ᷄ŋ le̍ cho̍, fo̍ndō fu̍u̍ ko̍ni̍. Nyɛ̄ o̍ nyɛ̄ 
le̍ cho̍ tōsāa̍, ō cho̍ lo᷅ le̍. 

31Le̍la̍ŋ cha᷄ŋndo̍ kpe̍e̍kpe̍i̍ ya̍ I̍ cho̍ le̍ Mo̍wa̍bī ni̍, mī ko̍ŋgu̍l kpe̍le̍ŋ. I̍ cho̍ cha᷄ŋ le̍ 
lɛ̄ŋndē Mo̍wa̍bīle̍ŋ kpo̍u̍, ndu̍yɛ̍ mī cha̍ŋ le̍ wāŋnda̍ Kīāā Hɛ̄lu̍ɛ̍sī. 

32O̍o̍ wāŋnda̍ Si̍bi̍māā, I̍ cha᷅ŋ ni̍ŋ le̍ nya̍ mbō hīōū bɛ̍ɛ̍ mɛ̄ɛ̍ ya̍ I̍ cha̍ŋ le̍ Cha̍sɛ̄ɛ̄ yɛ̍. 
Lā chō māchūāā mɛ̄ɛ̍ yɔ̄mīī mākīle̍pīi̍ye̍ ī chō nu̍a̍ā yɛ̍. Yɔ̄mnde̍ he̍ī mī ī na᷄ŋ te̍i̍ mī 
lɛ̄ūwūŋ ndɔ̍ŋ ŋ̄ fūūlūū o̍ pēe̍ nɔ̍ nya̍ā yōōmāā le̍ wo̍, ndu̍yɛ̍ mī ī ta̍ŋ mī ī fūūlu̍u̍ 
Cha̍sɛ̄ɛ̄ di̍. Kɛ̍ ndu̍yɛ̍ wānāā tɛ̄ɛ̄mbāa̍ ā hu᷄ŋ tɛ̍ɛ̍mbūū yɔ̄mīī nyɛ̄i̍ ku̍ām a̍ sīālte̍ŋ 
nde̍ ndu̍yɛ̍ a̍ kīle̍pīi̍ma̍ nya̍ŋ kpo̍u̍. 

33Nya̍a̍le̍ wāŋnda̍ nda̍ a̍a̍ to̍sā pa̍a̍ndū ndu̍yɛ̍ mā tōsā kɔ᷅l kɛ̄ndɔ̄ɔ̍ o̍ lɛ̄ŋīī nyɛ̄i̍ 
tɔ̄lɔ̄ɔ̄la̍ŋ lā nāŋ nda̍ŋ ndo̍ kpo̍u̍, I̍ cho̍ ndu̍ chīī. Fo̍ndāŋndā nyāla̍ nya̍ tōōsīāā 
mu̍ɛ̍īya̍ŋ kpo̍u̍, mūɛ̄īmā ve᷅m lɛ̍ ni̍ŋ to̍o̍sīa̍ŋ lo̍ŋ te̍. Kūūlīāālā kɔ̄l kɛ̄ndɛ̄lā wāŋnda̍ 
nda̍ a̍a̍ ku̍u̍līāā pa̍a̍ndū o̍ mūɛ̄īya̍ŋ tōōsi̍a̍a̍ ni᷄ŋ nda᷄ŋ kpo̍u̍ lā chūū. Wāŋnda̍ ā wā 
ni̍ŋ de̍ŋīo̍o̍ chōo̍ cho̍o̍, kɛ̍ ō ve᷅m ni̍ŋ de̍ŋī kɔ̄l kɛ̄ndɛ̄ le̍. 

34Wāŋnda̍ Hɛ̍si̍bɔ̄ŋ chi̍e̍e̍ a̍ wāŋnda̍ Īlīa̍a̍lɛ̄ɛ̄ chi̍e̍e̍ a̍ cho̍ cha᷄ŋnda̍ŋ kpe̍e̍kpe̍i̍. 
Dīōmndā ndāla̍ŋ lā chō fūūlūūwo̍ Cha̍ha̍sī chi̍e̍e̍ di̍. Wānāa̍ cho̍ So̍wā chi̍e̍e̍ wa̍ 
bɛ̍ɛ̍ ā chō nda̍ dīōmnda̍ŋ tūēīyɔ̄ɔ̍. O̍ ko̍ŋ kɔ̍ɔ̍lī, wānāa̍ cho̍ Ho̍lɔ̍nīm chi̍e̍e̍ pɔ̍, a̍ 
Ɛ̄kīla̍tī Sīɛ̄līsi̍i̍yā chi̍e̍e̍ wa̍, nda̍ bɛ̍ɛ̍ ā chō cha᷄ŋnda̍ wāŋnda̍ ha̍ā tūēīyɔ̄ɔ̍. Pēē 
bɛ̍ndōo̍ Ni̍mi̍lūīm bɛ̍ɛ̍ ō vēla̍ sɛ̍ɛ̍ŋ. 

35Wānā o̍ wāna̍ cho̍ o̍ lɛ̄ŋndē Mo̍wa̍bīle̍ŋ ni̍ŋ mā sōlī sa̍lāla̍ lu̍a̍māā la̍ŋ o̍ 
fo̍ndāŋndā ndāla̍ lāsōōlu̍u̍la̍ŋ o̍ mɛ̄lɛ̄ka̍a̍ ndāā ka̍ŋ ndo̍, I̍ cho̍ hūnɔ̄ɔ̄ chīī a̍ nda̍ 
kpo̍u̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

36Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Le̍la̍ŋ mɔ̍nɛ̍i̍ bɛ̍ndu̍e̍i̍ chō ya̍ o̍ kɔ̄l nūu̍ 
ni᷄ŋ le̍ lɛ̄ŋndē Mo̍wa̍bīle̍ŋ ndu̍yɛ̍ a̍ wāŋnda̍ Kīāā Hɛ̄lu̍ɛ̍sī chi̍e̍e̍. Mɛ̄ɛ̍ wāŋnda̍ ā sōlī 
nu̍a̍ā chōndu̍ŋ bīīsi̍o̍o̍ŋ o̍ sɛ̄ŋnde̍ ni᷄ŋ yɛ̍, le̍nde̍ ya̍ I̍ cho̍ cha᷄ŋndo̍ o̍ kɔ̄l nūu̍ ni᷄ŋ le̍ 
wāŋnda̍ ha̍ā ni̍, fo̍ndōle̍, sūltā ndāla̍ nda̍ a̍a̍ chu̍u̍ŋgi̍a̍a̍ la̍ŋ ki̍nɛ̍i̍, ya̍a̍mɔ̍ɔ̍wa̍ ā 
kūɛ̄nu᷄ŋ a̍ la̍ŋ. 

37Wāŋnda̍ Mo̍wa̍bī kpo̍u̍ ā sēndi̍ yu̍ŋgu̍lta̍ŋ ndu̍yɛ̍ ma̍ sēndi̍ vɛ̄lɛ̄ sīɛ̍i̍yo̍ŋ kpo̍u̍ le̍ 
kɔ̄ltā ndāla̍ ta̍mbɛ̍i̍la̍ŋ chɔ̄mndo̍. Ā tɛ̄ɛ̄ndi̍a̍a̍ bālā ndāla̍ŋ ndu̍yɛ̍ ma̍ yīīnu᷄ŋ nyɛ᷅lā 
lābɛ̍kīla̍ŋ o̍ lāchāŋ. 

38Cha᷄ŋnda̍ kɔ̄ltā tāmbɛ̍i̍la̍ŋ lā tīu̍ o̍ lɛ̄ŋndē Mo̍wa̍bīle̍ŋ ni᷄ŋ kpo̍u̍. Cha᷄ŋnda̍ŋ lā tīu̍ 
o̍ chīɛ̄īla̍ŋ chōo̍ nāa̍ wāŋnda̍ cha᷅l la̍, ndu̍yɛ̍ a̍ o̍ bɛ̍ɛ̄la̍ŋ kpo̍u̍. Kāni̍ fo̍ndōle̍, mɛ̄ɛ̍ 
kpɛ̍ɛ̍nɛ̍i̍ pi̍ɔ̍lɛ̍i̍ye̍ ī wā nu̍a̍ā wānā nɔ᷅ kpe̍ku̍ a̍ ndi̍ le̍ yɛ̍, le̍nde̍ ya̍ Mɛ̍lɛ̄ka̍ tɛ̄ɛ̄mbu̍u̍ 
Mo̍wa̍bī ni̍. 

39Lɛ̄ŋndē Mo̍wa̍bīle̍ŋ lē sīmnu᷄ŋ pɔ᷅mndo̍. Wāŋnda̍ Mo̍wa̍bī a̍ cho̍ cha᷄ŋnda̍ŋ 
kpe̍e̍kpe̍i̍. Si̍ɔ̍mbu̍la̍ bɛ̄ndūla̍ŋ lā bīī lɛ̄ŋndē Mo̍wa̍bīle̍ŋ. Lɛ̄ŋndē Mo̍wa̍bīle̍ŋ lē 
sīmnu᷄ŋ nyɛ᷅ māmāā. Lɛ̄ŋīi̍ ba̍lu̍ le̍ŋ nde̍ ki̍nɛ̍i̍, sīōōŋīī bɛ̄ndūe̍i̍ bīī nda̍ a̍ nyɛ̍ yɔ̍nūŋ 
a̍ le̍ŋ ndo̍.” 

Mɛl̄ɛk̄a̍ dīmi ̍māā lɛŋ̄ndē Mo̍wa̍bī le̍ŋ lē he̍lūŋ ya̍a̍mɔɔ̍w̍a̍ le̍ 
40Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mɛ̄ɛ̍ kōōŋndo̍ ō kēlēŋā nu̍a̍ā tōlɔ̄ɔ̍ su̍lūlū a̍ 
kūmba᷅ŋnda̍ŋ lā pɛ̄ɛ̄ŋgāā fɛ̍ɛ̄ le̍ nyɔ̄ɔ̍ kēlēŋā chūa̍a̍ yɛ̍, le̍nde̍ wānāa̍ de᷅l ni̍ŋ 
Mo̍wa̍bī chōo̍ wa̍ ā hūŋ ni̍ŋ ni̍. 

41Ā chō hūnɔ̄ɔ̄ chi̍e̍e̍ŋ bɛ̍ndo̍ŋ, o̍ lɛ̄ŋndē Mo̍wa̍bīle̍ŋ ni̍ŋ bi̍yɔ̄ɔ̄, ndu̍yɛ̍ mā bīī 
fo̍ndāŋndā kālā ka̍lālā wāŋnda̍ Mo̍wa̍bī a̍ ti̍i̍nda̍ŋ le̍ nda̍ māndāa̍ la̍ŋ. Tē pāa̍le̍ le̍ŋ 
lē fūūlu̍u̍ pɛ̍, sīōōŋīī bɛ̄ndūe̍i̍ ī chō so̍vɛ̄i̍ya̍ Mo̍wa̍bī bīyɔ̄ɔ̄, mī kɔ̄lta̍ŋ lā yɔ̄nu̍ŋ nda̍ 
ni᷄ŋ pu̍lāŋ pūlāŋ, mɛ̄ɛ̍ wānā la̍nɔ̍ nda̍ sɔ̄ɔ̄ŋgūū ho̍ō īkɛ̄i̍ le̍ vīōlɔ̄ɔ̍ wo̍ ō wā yɛ̍. 

42Lɛ̄ŋndē Mo̍wa̍bīle̍ŋ lē chō hūnɔ̄ɔ̄ tāmbu̍, ndu̍yɛ̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ wānā tu̍i̍ī lɛ̍ ni̍ŋ 
a̍ wāŋnda̍ Mo̍wa̍bī o̍kɔ̄ɔ̄ le̍, fo̍ndōle̍, le̍ mɛ̄ɛ̍ nda̍ sīmu̍l la̍, ma̍ chūānu̍ŋ a̍ bɛ̍ndū 
mbo̍ hīāū ya̍ Mɛ̍lɛ̄ka̍ Ya̍a̍wɛ̄ɛ̄ yɛ̍. 

43Wāŋnda̍ Mo̍wa̍bī, sɔ̄ɔ̍ŋ mu᷅ŋ, mu̍ŋ wa᷅ ni̍ŋ nya̍ lāchī ni̍. Sɔ̄ɔ̍ŋ to̍sā mī sīōōŋīī 
bɛ̄ndūe̍i̍ ī bīī nya̍ wo̍ŋ, a̍ so̍o̍ŋnda̍ ya̍a̍mɔ̍ɔ̍wa̍ ā tūūlūl nya̍ ni̍ŋ le̍ mī lā dēli̍ lēni᷄ŋ 
nda̍ŋ, a̍ yāŋɔ̄ɔ̄lā nda̍ yēŋ nya̍ ni̍ŋ le̍ mī lā hāu̍ la̍ŋ.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ 
cho̍ ko̍ŋ ni̍. 

44MI̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Ndu̍yɛ̍ sɔ̄ɔ̄ŋ mu᷅ŋ, wānā o̍ wa̍nā nɔ̍lā 
ni̍ŋ mbō chīi̍ mu̍ŋ hīɔ̄lɔ᷄ŋ te̍, tē sɔ̄ɔ̍ŋ to̍sā mī sīōōŋīī bɛ̄ndūe̍i̍ ī bīī wānā wo̍ŋ ŋ̄ nɔ̄la̍ 
ni̍ ma̍ hīālu᷄ŋ, ō kɔ̍ de᷅l o̍ so̍o̍ŋndo̍ ni̍ŋ. Tē a̍ kīndi̍ ki̍ndi̍ pɛ̍, mā fūla̍ o̍ so̍o̍ŋ ko̍ŋ ni᷄ŋ, 
ō kɔ̍ ha̍ū vɛ̄lɛ̄ o̍ yāŋɔ̄ɔ̄le̍ŋ. Tē wɔ̄sī kōŋ ō fūūlu̍u̍ pɛ̍, wɔ̄sī ya̍ I̍ kɛ̍ɛ̍si̍a̍a̍ le̍ lɛ̄ŋndē 
Mo̍wa̍bīle̍ŋ nyɛ̄ pālāa̍ tūsīo̍o̍ wo̍, nyɛ̄ ya̍ I̍ to̍sā ni̍ŋ mbō yɔ̄nu̍ŋ a̍ wāŋnda̍ Mo̍wa̍bī 
wo̍, ndu̍ wa᷅ ni̍ŋ ko̍ŋ ni̍. 

45Wānāa̍ wa᷅ ni̍ŋ chɔ̍ūwo̍ nyāānɔ᷄ŋndo̍ wa̍ ā fūūlūū ni̍ŋ Hɛ̍si̍bɔ̄ŋ chi̍e̍e̍, nāa̍ Māsāa̍ 
Si̍hɔ̄ŋ o̍ wa̍ īchāli̍ māā māsā wa̍, mā yēēma̍ mālāa̍ kɛ̍ ā sɔ̍lā ni̍ŋ ma̍lā o̍ mālā le̍, 
fo̍ndōle̍, Hɛ̍si̍bɔ̄ŋ bɛ̍ɛ̍ o̍ wa᷅ ni̍ŋ o̍ yīŋ. Yīŋnde̍ŋ lē chō hūnɔ̄ɔ̄ pɛ̄ŋgu̍la̍ lɛ̄ŋndē 
Mo̍wa̍bīle̍ŋ tɛ̄ɛ̄mbūū, ndu̍yɛ̍ mī lē tɛ̄ɛ̄mbu̍u̍ chi̍e̍e̍ŋ cho̍ o̍ pēmbo᷄ŋ chōo̍ wo̍ŋ kpo̍u̍ 
nāa̍ wānāa̍ ke̍lū yōŋgāla̍ŋ māā ā chāā chɔ̍ūwo̍ wa̍ ā chō ku̍ndāla̍ŋ nda̍. 

46Wāŋnda̍ Mo̍wa̍bī, nyɛ̄ pālāā bɛ̄ndōo̍ ō hīŋ le̍ nya̍. Nya̍ wānāa̍ so̍o̍lūū mɛ̄lɛ̄ka̍ nya̍ 
nɔ̍ dīōla̍ŋ āā Chɛ̍mɔ̍sī wo̍ wa̍ ki̍nɛ̍i̍, ā chō nya̍ tɛ̄ɛ̄mbūū kpo̍u̍. Ndu̍yɛ̍ chūāūwāā 
nyāā la̍a̍ndūa̍a̍ a̍ chūāūwāā nyāā pi̍a̍a̍ndūa̍a̍ kpo̍u̍, ā chō lākɔ̄ a̍ nda̍ o̍ bīyɔ̄ɔ̍ ni᷄ŋ. 

47“Kɛ̍ ndu̍yɛ̍ te̍le̍ŋ cho̍ fūūlūū, I̍ cho̍ vɛ̄lɛ̄ tōsā mī lɛ̄ŋndē Mo̍wa̍bīle̍ŋ lē mīīŋgu̍ vɛ̄lɛ̄ 
mī lē na᷄ŋ māā pāāndū.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā ō chō yɔ̄nɔ᷄ŋ a̍ lɛ̄ŋndē 
Mo̍wa̍bīle̍ŋ ki̍nɛ̍i̍ yo̍, ndu̍ cho̍ ko̍ŋ ni̍. 

Chɛ̄lūīma̍yā 49 

A̍ nyɛ ̄pālāā Mɛl̄ɛk̄a̍ Ya̍a̍wɛɛ̄ ̄o̍ dim̍i ̍le̍ lɛŋ̄ndē A̍mɔŋ̄ nde̍ŋ tūsīo̍o̍ chōo̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̍ɛ̄ o̍ ke᷅ ya̍ yōōŋgōo̍ a̍ lɛ̄ŋndē A̍mɔ̄ŋnde̍ŋ o̍kɔ̄ɔ̄. Nyɛ̄ 
o̍ di̍mi̍ a̍ A̍mɔ̄ŋ o̍kɔ̄ɔ̄ wo̍ cho̍ ho̍ō ni̍. Mbo̍ dīmī āā, “Bāā wāŋnda̍ I̍sɔ̄lūɛ̄ī a̍ vi̍lu̍ 
ŋ̍chu̍a̍u̍ le̍? Bāā chūā o̍ chūā lo̍ I̍sɔ̄lūɛ̄ī mbō lōo̍ lɛ̄ŋndē wānāā ndāa̍ le̍? Tē I̍sɔ̄lūɛ̄ī 
o̍ nɔ̍ ŋ̄chūāū pɛ̍, vɛ᷅ mi̍ wānāa̍ so̍o̍lūū ha̍ā Mo̍lɛ̍ki̍ wa̍ ā chūā būŋgɛ̄i̍ yu̍ŋgu̍ Ka̍a̍dī 
ve̍? Vɛ᷅ mi̍ wānāā ndāa̍ ā hu᷄ŋ cha᷅l o̍ chi̍e̍e̍ŋ wāŋnda̍ Ka̍a̍dī? 

2Kɛ̍ ndu̍yɛ̍ te̍le̍ŋ cho̍ fūūlūū, I̍ cho̍ tōsā mī bɔ̄ɔ̄lūū chɔ̄ū bɛ̄ndōo̍ ō hu᷄ŋ wa᷅ sūɛ̍i̍ 
Lu̍a̍bā chi̍e̍e̍, o̍ cho̍ chi̍e̍e̍ le̍bo᷅llo̍ le̍ lɛ̄ŋndē A̍mɔ̄ŋnde̍ŋ ndo̍. Lu̍a̍bā o̍ cho̍ hūnɔ̄ɔ̄ 
sīmnɔ᷄ŋ pɔ᷅m. Ndu̍yɛ̍ chi̍e̍e̍ŋ pɔ̍mbɔ᷄ŋ ba̍lu̍ ndu̍ wo̍ŋ kpo̍u̍ ŋ̄ chō hūnɔ̄ɔ̄ ŋɔ̄. A̍ te̍le̍ŋ 

ko̍ŋ, wāŋnda̍ I̍sɔ̄lūɛ̄ī a̍ cho̍ hūnɔ̄ɔ̄ lɛ̄ŋndē ndāle̍ŋ pōōndā mā mīŋgi̍ le̍ŋ chūā.” Nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

3MI̍ Mɛ̄lɛ̄ka̍ hīāū lāchī a̍ sūɛ̍i̍ āā, “Wāŋnda̍ Hɛ̍si̍bɔ̄ŋ chi̍e̍e̍, lā cha᷄ŋ mī lā kōŋu̍l chōo̍ 
cho̍o̍ kpe̍le̍ŋ, fo̍ndōle̍, E̍yāī chi̍e̍e̍ o̍ ta̍mbu̍. Nya̍ wāŋnda̍ Lu̍a̍bā, lā cha̍ŋ cho̍o̍ cho̍o̍ 
kpe̍le̍ŋ. Lā yīīnu̍ŋ nyɛ᷅lā lābɛ̍kīla̍ŋ o̍ lāchāŋ mī lā cha᷄ŋ cha̍ŋ īmɔ̍nɔ̍ɔ̍. Lā bālu̍ a̍ 
cha᷄ŋndo̍, chi̍o̍o̍ hēēlōo̍ mī lā tūūsū, fo̍ndōle̍, Mo̍lɛ̍kī, mɛ̄lɛ̄ka̍ nyāa̍ ō chō hūnɔ̄ɔ̄ 
lākɔ̄ o̍ chɛ̄le̍ŋ ni̍, lātūlu̍ nda̍ wānāā ndūāā so̍līāā lāsa̍lāa̍, ndu̍yɛ̍ a̍ wānāā ndūāā 
bɛ̍ndūa̍a̍ kpo̍u̍. 

4Nya̍ wānāa̍ nɔ̍ ha̍ā tīīnda᷄ŋ o̍ ya̍ ni̍ŋ te̍ wa̍, bāā le̍ dɛ̍ŋgbɛ̍la̍ kɛ̍ndɛ̄ kɛ̍ndɛ̄lā nya̍ nɔ̄ 
mī tɔ̄lɔ̄ɔ̄la̍ŋ lā nāŋ lo̍ŋ nda̍ŋ le̍la̍ŋ nya̍ hēēlu̍ hɔ̄lla̍ ni̍? Kɛ̍ ndu̍yɛ̍ dɛ̍ŋgbɛ̍la̍ la̍ŋ kpo̍u̍ 
lā chō hūnɔ̄ɔ̄ sīmnɔ᷄ŋ yo̍ndōo̍. Lā lo̍ o̍ ko̍ŋ mi̍ lā tīīŋnda᷄ŋ su᷅ltā nyāla̍ŋ mī lā dīmī 
āā, ‘Ō nɛ̄ɛ̍nɛ̍ nɔ̍lā yɛ̍ mbō chīŋa̍la᷅ŋ na̍a̍?’ 

5Kɛ̍ ndu̍yɛ̍ I̍ cho̍ tōsā mī lɛ̄ŋīi̍ ba̍lu̍ nya̍ ve̍ ī lūe̍i̍ nya̍ sīōōŋīī bɛ̄ndūe̍i̍. Nya̍ kpo̍u̍ ā 
chō nya̍ hūnɔ̄ɔ̄ tōūwɔ̄ɔ̄ mā sōli̍ nya̍ o̍ lɛ̄ŋndēŋ nde᷅ŋ ni᷄ŋ. Wānā o̍ wānā wa᷅ ni̍ŋ 
ki᷅lta̍ŋ le̍ yōōmū ndɔ̄ɔ̍ chīīndīa̍a̍. Ndu̍yɛ̍ wānā o̍ wānā ve᷅m ni̍ŋ mbō mīŋgi̍ nya̍ 
chūūŋgīāā nāa̍ pi᷅lɛ̍ le̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̄, Māsānɔ̄ɔ̍ Mɛ̄lɛ̄ka̍ nɔ̍ kpāāyāa̍ kpo̍u̍ 
wo̍ ō dīmi̍ wo̍ cho̍ ko̍ŋ ni̍. 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Kɛ̍ ndu̍yɛ̍, te̍le̍ŋ cho̍ fūūlūū, 
I̍ cho̍ tōsā mī lɛ̄ŋndē A̍mɔ̄ŋnde̍ŋ lē mīīŋgu̍ mī lē na᷄ŋ vɛ̄lɛ̄ māā pāāndū.” 

A̍ nyɛ ̄pālāā Mɛl̄ɛk̄a̍ Ya̍a̍wɛɛ̄ ̄dim̍i ̍le̍ lɛŋ̄ndē Id̍ɔm̄nde̍ŋ tūsīo̍o̍ chōo̍ wo̍ o̍kɔɔ̄̄ 
7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ a̍ lɛ̄ŋndē I̍dɔ̄mnde̍ŋ o̍kɔ̄ɔ̄. Mbo̍ 
dīmī āā, “Bāā wāna̍ kɔ̄l kālu̍ o̍ wāna̍ kɔ̄l kālu̍ cho̍ lɛ̍ Tɛ̍māŋ chi̍e̍e̍ le̍? Bāā wānāā 
nda̍ a̍a̍ di̍mī to᷅nya̍a̍ wāŋnda̍ tɛ̄ɛ̄ŋ nda̍ cho̍ lɛ̍ wāŋnda̍ sīlā le̍? Bāā wānāā kɔ̄l kālu̍a̍a̍ 
ha̍ā chūūwo̍ nda̍ chūu̍ ni̍? 

8Wāŋnda̍ Dɛ̍dāŋ, lā mūli̍ŋ mī lā nyāānu̍ŋ. Lā kɔ̍ vi̍ŋi᷄ŋ o̍ būūlūla̍ŋ ni᷄ŋ. Kāni̍ fu̍u̍le̍, 
dɛ̍nɛ̍ pa̍lāā o̍ dɛ̍nɛ̍ pa̍lāā ya̍ Mɛ̄lɛ̄ka̍ kɛ̄ɛ̄si̍a̍a̍ le̍ pūlāle̍ I̍i̍sɔ̄le̍ŋ tūsīo̍o̍ chōo̍, te̍le̍ŋ ya̍ 
I̍ nɔ̍ le̍ nda̍ ndu̍ tūsīo̍o̍ chōo̍ wo̍ ō fūūlu̍u̍. 

9Wānāā kēndīāā mākīle̍pīi̍ya̍, tē ā kūɛ̄ kīle̍pīi̍ya̍ŋ kēndīo̍o̍ pɛ̍, mā mɛ̄i̍ mā ti᷄ŋ kɔ̄ɔ̄lī. 
Vīīya̍ bɛ̄ɛ̄, tē ā pɛ̄l dīō wāŋndo̍ īchɔ̄l pɛ̍, nyɛ̄m nda̍ yēēmā le̍ chūa̍a̍ wo̍ŋ, mu̍ŋ ko̍ni̍ 
nda̍ chūā ni̍, ŋ̄ tɔ᷄ŋ ki̍nɛ̍i̍ mā mɛ̄i̍ lo̍ŋ. 

10Kɛ̍ wānāa̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍ nda̍ nda̍, ī yɔ̍nūŋ ni̍ŋ le̍nde̍ a̍ nda̍ le̍. I̍ 
cho̍ lɛ̄ŋndē I̍dɔ̄mnde̍ŋ dīndī tɛ̍ɛ̍, ndu̍yɛ̍ fo̍ndāŋndā wāŋnda̍ ā vīŋīŋ nda̍ŋ mī 
chɔ̄ɔ̄mūūla̍ŋ kpe̍nde̍ke̍le̍, wānā o̍ wānā nɔ̍lā lɛ̍ mbō vēŋnu᷄ŋ te̍. Wānā o̍ wa᷅na̍ cho̍ 
I̍dɔ̄m, ā chō hūnɔ̄ɔ̄ nyɛ̄ pālāā bɛ̄ndōo̍ sɔ̄lā. Wāŋndo̍ ndu̍ pi̍la̍ ni̍, chūāā ndūa̍a̍ ni̍, 
wānāya᷅ŋ ndɔ̍ŋ ni̍, a̍ wānāā nda̍ chīɛ̄ɛ̄li̍āŋ nda̍, ā tɛ̄ɛ̄mbūū ni̍ŋ nda̍ kpo̍u̍, ō pīlɛ̍ bɛ̍ɛ̍ 
ā mɛ̍ī ni̍ŋ te̍. 

11Kɛ̍ ndu̍yɛ̍, vīi̍ya̍a̍ nyāa̍ lo᷅ ni̍ŋ yo̍o̍mū wa̍, I̍ cho̍ nda̍ māndā mī chi̍i̍ndi̍a̍a̍ yōōmūlā 
ndāla̍ŋ. Wāŋ lāāndūāā nyāa̍ pīāāndūāā ndāa̍ ā wū ni̍ŋ nda̍, ā tīīndāŋ ni̍ŋ ya̍ le̍ mī 
ma̍la̍ nda̍.” 

12Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Wāŋnda̍ I̍dɔ̄m, tē wānāā 
nda̍ a̍a̍ nɔ̍ le̍ kōlɔ̄ɔ̍ o̍ tāāla̍ dɛ̍nɛ̍ pa̍lāa̍ ni᷄ŋ te̍ wa̍ ā ko᷄l o̍ tāālā ko̍ŋ ni᷄ŋ pɛ̍, ɔ̍ɔ̄ nya̍, lā 
nɔ̄ mī lā ko᷄l o̍ tāālā ko̍ŋ ni᷄ŋ mī tu̍sī nya̍ nyɛ̄ pālāā chōo̍. 

13Ya̍ Mɛ̍lɛ̄ka̍ I̍ te̍ŋnu᷄ŋ, mɛ̄ɛ̍ mī to̍sa̍ mī Bɔ̍si̍lūā chi̍e̍e̍ o̍ lo̍ pɔ̄m. Wānā o̍ wānā cho̍ 
hūnɔ̄ɔ̄ Bɔ̍si̍lu̍a̍ chɔ̄ mī kɔ̄ndɔ̄fi̍llo̍ ō bīī ndu̍. Si̍ɔ̍mbu̍la̍ŋ bɛ̄ndūla̍ŋ lā chō hūnɔ̄ɔ̄ 
Bɔ̍si̍lu̍a̍ bīyɔ̄ɔ̄ ndu̍yɛ̍ mbō sīmnu᷄ŋ wa᷅ŋnda̍ o̍ lāsōndō māā tāāmāsi̍ le̍ wāŋnda̍ 
sēndi̍o̍o̍ hāndɔ̄ɔ̍ chōo̍. Ndu̍yɛ̍ o̍ ko̍ŋ kɔ̍ɔ̍lī, chi̍e̍e̍ŋ ndɔ̄ŋ pɔ̍mbɔ᷄ŋ kpo̍u̍ ŋ̄ chō hūnɔ̄ɔ̄ 
pīɔ̄l mī ŋ̄ sīmnu᷄ŋ pɔ᷅mnda̍ŋ le̍ fɛ̍ɛ̍ŋ a̍ fɛ̍ɛ̍ŋ. 

14“Wāŋnda̍ I̍dɔ̄m, I̍ tu̍e̍ī yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋ a̍ nya̍ o̍kɔ̄ɔ̄ wo̍. Ō vēm 
ki̍i̍la̍nɔ̍ɔ̍ o̍ lɛ̄ŋnde̍ ni᷄ŋ, mbo̍ dīmūl lɛ̄ŋīī kēŋ āā, lā chūūŋgīāā pūa̍a̍ chɔ̄ūwāa̍ nyāa̍ 
na̍a̍ pi᷅lɛ̍ mī lā kɔ̍ chi᷅ŋa̍la᷅ŋ I̍dɔ̄m a̍ sɔ̍ŋgɔ̄ɔ̍. Lā chɔ̍ŋ le̍ kɔ̄la̍ŋ sɔ̍ŋgɔ̍ɔ̍ a̍ ndu̍.” 

15Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mī kpāāya̍ nyāa̍ ō dɔ̄ɔ̄na̍ŋ lɛ᷅ŋnde̍ tɛ̄ɛ̄ŋ 
kpo̍u̍, ndu̍yɛ̍ mī to̍sa̍ mī lɛ̄ŋnde̍ chē nya̍ chɔ̍dɔ̄. 

16Lā wa̍ wāŋnda̍ sīōōŋīī bɛ̄ndūe̍i̍ lūēīyo̍ le̍ mā wo̍ nya̍, ndu̍yɛ̍ mi̍ lā dūāūnu᷄ŋ 
yo̍ŋgāa̍, fo̍ndōle̍, le̍ mɛ̄ɛ̍ nya̍ chō o̍ fo̍nda᷄ŋ cho̍ o̍ pōūtā vīlɛ̄īla̍ŋ tɛ̄ɛ̄ŋ, ndu̍yɛ̍ mi̍ lā 
wā o̍ pēmbīī vīlɛ̄ī bɛ̄ndūe̍i̍ chōo̍ ve̍ yɛ̍, kɛ̍ lā hūi̍ nya̍ pi̍la̍. Mi̍ chē bɛ̍ɛ̍ mi̍ lā wā o̍ 
pēmbīī vīlɛ̄ī kēŋ chōo̍ lo̍ŋ, mɛ̄ɛ̍ kōya᷄ŋndo̍ ō tāŋgūl nu̍a̍ā wāa̍ŋndē ndɔ̄le̍ŋ chōo̍ pɔ̍ 
mbō wānu̍ŋ lo̍ŋ yɛ̍ ni̍, I̍ cho̍ nya̍ tūsī lo̍ŋ.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ 
ni̍. 

17Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Wānā o̍ wānā cho̍ hūnɔ̄ɔ̄ 
I̍dɔ̄m chɔ̄ mi̍ sīōōŋīī bɛ̄ndūe̍i̍ ī bīī ndu̍. Wānā o̍ wāna̍ wa᷅ ni̍ŋ hi̍o̍u̍wɔ̄ɔ̍, kɔ̄ndɔ̄fi̍llo̍ 
chō nda̍ bīyɔ̄ɔ̄ mā hi᷄ŋ bōlle̍, a̍ nyɛ̍ yɔ̍nūŋ ni̍ŋ a̍ I̍dɔ̄m ki̍nɛ̍i̍ yo̍. 

18Mɛ̄ɛ̍ So̍dɔ̄m a̍ Kōmo̍o̍lūā, lātūlu̍ a̍ chi̍e̍e̍ŋ ba̍lu̍ mu̍ŋ ndo̍ŋ ŋ̄ tāmbu̍ yɛ̍, le̍nde̍ I̍ 
yɔ̍nūŋ ni̍ŋ a̍ I̍dɔ̄m ni̍. I̍dɔ̄m o̍ cho̍ hūnɔ̄ɔ̄ sīmnɔ᷄ŋ nāa̍ wāna̍ chi̍e̍e̍ o̍ wāna̍ chi̍e̍e̍ o̍ 
che᷅l te̍ wa̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

19Mɛ̄ɛ̍ kpɔ̍kūŋndo̍ ō fūlā nu̍a̍ā fa̍ŋ o̍ būndɛ̍ Chɔ̍ɔ̍dāŋ ndo̍ ni᷄ŋ, mbō tīsa̍ sāa̍ chōo̍ o̍ 
fo̍ndā māndāā lāsāa̍ yɛ̍, le̍nde̍ ya̍ I̍ chīŋa̍la᷅ŋ ni̍ŋ wa᷅ŋnda̍ I̍dɔ̄m ni̍, mī to̍ū nda̍, mī 
so̍li̍ nda̍ o̍ lɛ̄ŋnde̍ŋ nde᷅ŋ ni᷄ŋ o̍ lēpīlɛ̍ ni᷄ŋ kpe̍. O̍ ko̍ŋ mī hɛ̍li̍ wāna̍ ya̍ I̍ ye̍e̍ma̍ mbō 
wa̍ māsāa̍ lɛ̄ŋndē I̍dɔ̄mnde̍ŋ chōo̍ wo̍, mī kɛ̍si̍ ndu̍ lo̍ŋ. Ō nɛ̄ɛ̍nɛ̍ cho̍ yɛ̄ mbo̍ nɔ̄ 
kpāāyāa̍ māā ya̍ Mɛ̍lɛ̄ka̍? Ō nɛ̄ɛ̍nɛ̍ nɔ̍lā yɛ̍ mbō sīmu̍l la̍? Māsa̍ kūɛ̍ɛ̍nɛ̍ cho̍ yɛ̄ mbō 
si᷄m ya̍ o̍ hɔ̄l? Wānā ko̍ŋ ō chō le̍” 

20Le̍la̍ŋ lā ya̍ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍si̍a̍a̍ le̍ tōsāa̍ a̍ I̍dɔ̄m ndo̍, 
ndu̍yɛ̍ mī lā tūe̍i̍ vɛ̄lɛ̄ nyɛ̄ o̍ tu̍u̍ le̍ tōsāa̍ a̍ Tɛ̍māŋ ndo̍. Ō dīmi̍ āā, “Wāŋnda̍ ha̍ā, 
chūāā ndāā pɔ̍mbūa̍a̍ bɛ̍ɛ̍, ya̍a̍mɔ̍ɔ̍wa̍ ā chō nda̍ wā hūnɔ̄ɔ̄ sɛ̄ɛ̄sūūwo̍, le̍ kɔ̄la̍ŋ a̍ 

nda̍. Fo̍ndāŋndā wāŋnda̍ ha̍ā lā chō hūnɔ̄ɔ̄ pīɔ̄l mī lā lo̍ fo̍ndō, mī sīōōŋnde̍ bīī 
wānā o̍ wānā. 

21Dēlɔ̄ɔ̄ lɛ̄ŋndē I̍dɔ̄mnde̍ŋ lē chō wo̍, chi̍e̍ēŋndo̍ kpo̍u̍ ō chō hīīlɔ᷄ŋ. Ndu̍yɛ̍ tē I̍dɔ̄m 
o̍ de̍l pɛ̍, cha᷄ŋnda̍ wāŋnda̍ I̍dɔ̄m a̍ wa᷅ ni̍ŋ nda̍ŋ, cha᷄ŋnda̍ ndāla̍ŋ lā wā ni̍ŋ wānāa̍ 
ho̍lnu̍ŋ pe̍e̍ si̍a̍ŋā mɛ̄ŋmā īhɛ᷄llo̍ pɔ̍ wa̍ kōmāllo̍. 

22Mɛ̄ɛ̍ kōya᷄ŋndo̍ ō tūāl nu̍a̍ā fɛ̍ɛ̄ a̍ kūmba᷅ŋnda̍ŋ lā pɛ̄ɛ̄ŋgāā le̍ nyɔ̄ɔ̍ kēlēŋā chūa̍a̍ 
yɛ̍, le̍nde̍ ya̍a̍mɔ̍ɔ̍wa̍ ā hūŋ ni̍ŋ le̍ Bɔ̍si̍lu̍a̍ dēlɔ̄ɔ̍ chōo̍ ni̍. Tē pāa̍le̍ le̍ŋ lē fūūlu̍u̍ pɛ̍, 
so̍vɛ̄i̍ya̍ I̍dɔ̄m kpo̍u̍ sīōōŋīī bɛ̄ndūe̍i̍ chō nda̍ bīyɔ̄ɔ̄ mī kɔ̄lta̍ŋ lā yɔ̄ŋndu̍ŋ nda̍ ni᷄ŋ 
pu̍lāŋ pūlāŋ mɛ̄ɛ̍ wāna̍ yo᷄l nda̍ sɔ̄ɔ̄ŋgūū ho̍ō īkɛ̄i̍ le̍ vīōlɔ̄ɔ̍ wo̍ ō wā nu̍a̍ā yɛ̍.” 

A̍ nyɛ ̄pālāā Mɛl̄ɛk̄a̍ Ya̍a̍wɛɛ̄ ̄dim̍i ̍le̍ Dāma̍sik̍ɔɔ̍ ̄tūsīo̍o̍ chōo̍ wo̍ o̍kɔɔ̄ ̄
23Nyɛ̄ Mɛ̄lɛ̄ka̍ Ya̍a̍wɛ̄ɛ̄ dīmi̍ a̍ Dāma̍si̍kɔ̍ɔ̄ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, “Wāŋnda̍ 
Ha̍ma̍tī chi̍e̍e̍, a̍ wāŋnda̍ A̍pa̍a̍dī chi̍e̍e̍ a̍ cho̍ būūla᷄ŋnda̍ŋ kpe̍e̍kpe̍i̍, fo̍ndōle̍ 
yōōŋgū nda̍ tūēī yo̍ ō cho̍ yo̍o̍ŋgū kɛ̄ndɛ̄ le̍. Sīōōŋīī bɛ̄ndūe̍i̍ ī bīī nda̍. Kɔ̄lta̍ŋ lā 
yɔ̄nu̍ŋ nda̍ ni̍ŋ yu̍lāŋ yūlāŋ, mɛ̄ɛ̍ Pēe̍ Mɛ̄ŋmā Īhɛ᷄llo̍ ō chō nu̍a̍ā ō pɛ̍ŋgī hi̍i̍lɔ᷄ŋndo̍ 
le̍ yɛ̍. 

24Sīōōŋnde̍ bīī wāŋnda̍ Dāma̍si̍kɔ̍ɔ̄ mi̍ dīāllo̍ŋ ŋ̄ wū nda̍ pɔ̍lī pɔ̍lī. Ā mūli̍ŋ ma̍ wā 
nyāānɔ᷄ŋndo̍ kpe̍e̍kpe̍i̍. Sīōōŋīī bɛ̄ndūe̍i̍ ī bīī nda̍. Kɔ̄lta̍ŋ lā tāmbu̍ nda̍ pɛ̍. Mɔ̍nɛ̍i̍ 
bɛ̍ndūe̍i̍ ī pɛ̄ o̍ kɔ̄ltā ndāla̍ŋ ni̍ŋ. Ā yɔ̄nu̍ŋ ko̍, mɛ̄ɛ̍ wānā la̍nɔ̍ɔ̍ te̍le̍ŋ ndɔ̄ vi̍a̍lāa̍ ō 
fūūlūū nu̍a̍ā mbō wa̍ o̍ sāŋgā kōŋ ni᷄ŋ yɛ̍. 

25Chi̍e̍e̍ tɔ̍ɔ̍ bɛ̍ndōo̍ ho̍ō, ō wānāā ndūa̍a̍ wa̍ ho̍ō a̍ kɔ̄l kɛ̄ndɛ̄ le̍ te̍le̍ŋ o̍ te̍le̍ŋ ndo̍ 
ō pīɔ̍l, mbo̍ lō pɔ̄m. 

26Tē pāa̍le̍ le̍ŋ lē fūūlu̍u̍ pɛ̍, chūāā pīāāndūa̍a̍ cho̍ chi̍o̍o̍ ho̍ō ni᷄ŋ nda̍ ā wā ni̍ŋ nda̍ 
dīūwo̍ o̍ nɛ̄īla̍ bɛ̄ndūla̍ŋ chōo̍, ndu̍yɛ̍ o̍ ko̍ŋ kɔ̍ɔ̍lī, so̍vɛ̄i̍ya̍a̍ ndāa̍ kpo̍u̍ mā tɛ̄ɛ̄mbu̍u̍ 
nda̍. 

27I̍ cho̍ tōsā mī sāāsa̍ ba̍lu̍ Dāma̍si̍kɔ̍ɔ̄ wo̍ ō sāa̍ o̍ yīŋ, ndu̍yɛ̍ o̍ ko̍ŋ kɔ̍ɔ̍lī, mī to̍sa̍ 
mī māsāa̍ Bɛ̄nīha̍da̍dī, fo̍ndāŋndā ndɔ̄la̍ lēmāsāla̍ ka̍lā ka̍lā la̍ŋ lā ŋūɛ̄.” Nyɛ̄ 
Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ wo̍ cho̍ ko̍ŋ ni̍. 

Nyɛ ̄pālāā Mɛl̄ɛk̄a̍ dīmi ̍le̍ yu̍ŋgo̍o̍ Kɛd̍āā ndu̍yɛ ̍a̍ Ha̍sɔɔ̄ ̄chie̍̍e̍ tu̍sīo̍o̍ chōo̍ wo̍ 
28O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ mbo̍ kē ya̍ yōōŋgōo̍ le̍ yu̍ŋgu̍ 
Kɛ̍dāā wo̍, ndu̍yɛ̍ a̍ būŋgāŋ lēmāsa᷄ŋ Ha̍sɔ̄ɔ̄, ŋ̄ Māsāa̍ Nɛ̄bu̍kānɛ̍ɛ̍sā ho̍ō Ba̍bi̍lɔ̄ŋ 
ndu̍ o̍o̍ chīŋa̍la᷅ŋ mbo̍ yām mu̍ŋ ndo̍ŋ. Nyɛ̄ Mɛ̄lɛ̄ka̍ dīmi̍ wo̍ cho̍ ho̍ō ni̍. Mbo̍ dīmī 
āā, “Ya̍a̍mɔ̍ɔ̍wa̍ lā chɔ᷄ŋ mī lā kɔ̍ chi᷅ŋa̍la᷅ŋ yu̍ŋgu̍ Kɛ̍dāā wo̍. Lā kɔ̍ tɛ̍ɛ̍mbūū wānāa̍ 
cho̍ ka̍ŋ ba᷅ pāa̍le̍ŋ lē chāŋndo̍ wa̍. 

29Tɛ̄ndɛ̍i̍la̍ wāŋnda̍ ha̍ā ā lɔ̄l le̍ni̍ŋ nda̍ŋ kpo̍u̍ a̍ chɔ̄lūāā ndāa̍, wāŋnda̍ chō hūnɔ̄ɔ̄ 
lākɔ̄ŋnɔ᷄ŋ a̍ nda̍. Kōlāla̍ tɛ̍ndɛ̄i̍la̍ la̍ŋ ndu̍yɛ̍ a̍ nyɛ̄ o̍ nyɛ̄ kɛ̄ndɛ̄ nda̍ nɔ̄, ā chō hūnɔ̄ɔ̄ 
lākɔ᷄ŋ a̍ mu̍ŋ lātūlu̍ a̍ nyɔ̍mi̍a̍a̍ ndāa̍ kpo̍u̍. Wāŋnda̍ chō nda̍ hūnɔ̄ɔ̄ dīmūl chōo̍ 
cho̍o̍ āā, ‘Mbɔ̄ lā nɔ̍ ba᷅ o̍ bā nya̍ mūlīŋ te̍. Sɔ̄ɔ̍ŋ to̍sā mī sīōōŋīī bɛ̄ndūe̍i̍ ī bīī wānā 
wo̍ŋ ŋ̄ chō nya̍ ŋ̄ bālāā kpɔ̍kɔ̍su̍.’ ” 

30Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Wāŋnda̍ Ha̍sɔ̄ɔ̄, lā kēle̍ŋa̍ 
nya̍a̍nɔ᷄ŋ mī lā ma᷄l chi̍o̍o̍. Lā kɔ̍ vi̍ŋi᷄ŋ o̍ būūlūla̍ yi̍ŋgi̍lɛ̍i̍la̍ bɛ̄ndūla̍ŋ ni̍ŋ mī lā cha᷄l 
lo̍ŋ. Kāni̍ fo̍ndōle̍, Māsāa̍ Nɛ̄bu̍kānɛ̍ɛ̍sā o̍ cho̍ Ba̍bi̍lɔ̄ŋ ndo̍ ō yīi̍ nya̍ de̍fo̍o̍ le̍ nya̍ 
hūnɔ̄ɔ̍ chīŋa̍la᷅ŋndo̍. Ō chīi̍ kɛ̄ɛ̄sīāā le̍ nya̍ hūnɔ̄ɔ̍ dēlɔ̄ɔ̍ chōo̍.” 

31Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ya̍a̍mɔ̍ɔ̍wa̍ āā, “Lā chɔ̍ŋ mī lā kɔ̍ chi᷅ŋa̍la᷅ŋ lɛ̄ŋnde̍ cho̍ 
le᷅ŋ o̍ kɔ̄l nyūlōo̍ ni᷄ŋ mi̍ lē yīya᷄ŋ māā wānā o̍ wānā nɔ̍lā mbō yɔ᷄ŋ nda̍ nyɛ̄ le̍ŋ le̍ŋ. 
Le̍ŋ le̍ yɔ̍nūŋ ni̍ māā lɛ̄ŋnde̍ cho̍ŋnu̍ŋ nde᷅ŋ lē būūla̍ŋ bɛ̍ɛ̍ le̍ dīōlā lākpākī nɔ̄ 
kɛ̄lɛ̄ŋgāāle̍, mī lē būūla̍ŋ le̍ yɔ̄mīī nda̍ kīīndīāā la̍di̍o̍ ve̍ le̍ŋ, lē wānāā ndūa̍a̍ ā 
chōŋnu᷄ŋ le᷅ŋ o̍ bā ā ndāa̍ chōo̍ le̍ŋ. 

32Nyɔ̍mi̍a̍a̍ wāŋnda̍ ha̍ā a̍ chɔ̄lūāā ndāa̍ ā pīli̍a̍a̍ kpo̍u̍, nya̍ nɔ̍ ni̍, lā pūŋga̍ nda̍ mī 
lā kūɛ̄nu᷄ŋ a̍ nda̍. I̍ cho̍ wānāa̍ ki̍lī ha̍ā yīīŋnde̍ mā mɛ̄i̍ ndi̍ ī bīŋgī bi̍ŋgī wa̍ sɛ̄ŋī mā 
tīu̍ bā o̍ bā fe̍e̍, ndu̍yɛ̍ mī to̍sa̍ mī nyɛ̄ pālāā bɛ̄ndōo̍ ō kōma̍l nda̍, chɔ̄nɔ᷄ŋndo̍ bā o̍ 
bā fe̍e̍. 

33Ha̍sɔ̄ɔ̄ o̍ cho̍ hūnɔ̄ɔ̄ pīɔ̄l mbō sīmnu᷄ŋ pɔ᷅mndo̍ le̍ fɛ̍ɛ̍ŋ a̍ fɛ̍ɛ̍ŋ. Ō chō hūnɔ̄ɔ̄ sīmnɔ᷄ŋ 
nāa̍ tūŋāā yōndūa̍a̍ ā chāl la̍. Wāna̍ chi̍e̍e̍ o̍ wāna̍ chi̍e̍e̍ o̍ che᷅l lɛ̍ ni̍ŋ Ha̍sɔ̄ɔ̄ chi̍e̍e̍ 
le̍.” 

Nyɛ ̄pālāā Mɛl̄ɛk̄a̍ Ya̍a̍wɛɛ̄ ̄o̍ dim̍i ̍le̍ lɛŋ̄ndē Ɛ̍lāmnde̍ŋ tūsīo̍o̍ chōo̍ wo̍ 
34Mɛ̄ɛ̍ Sɛ̄dīka̍yā o̍ si̍mnu᷄ŋ ma̍sāa̍ le̍ Chu̍dā, mi̍ Mɛ̄lɛ̄ka̍ Ya̍a̍wɛ̄ɛ̄, o̍ su̍a̍ā nāa̍ ya̍ chu̍a̍ 
mbo̍ kē ya̍ yōōŋgōo̍ a̍ lɛ̄ŋndē Ɛ̍lāmnde̍ŋ o̍kɔ̄ɔ̄. 

35Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ wo̍ cho̍ ho̍ō ni̍. Ō dīmī āā, “I̍ 
cho̍ pūa̍a̍ chɔ̄ūwa̍ Ɛ̍lām, a̍ sɔ̍ŋgā a̍ chīɔ̄ūla̍ŋ ma̍ tōsā mi̍ Ɛ̍lām o̍ si̍mnu᷄ŋ lɛ᷅ŋndē 
kpāāyā bɛ̍ndū wa̍ dīū kpo̍u̍. 

36I̍ cho̍ tōsā mī ya̍a̍mɔ̍ɔ̍wa̍ ā chɛ᷄ŋ o̍ chi̍e̍ēŋndo̍ kpēŋgūŋ hi̍ɔ̍ɔ̍lo̍ŋ mā hīŋ a̍ kpāāyā 
bɛ̍ndōo̍ mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā yɛ̍, mā hu᷄ŋ de᷅l lɛ̄ŋndē Ɛ̍lāmnde̍ŋ chōo̍. I̍ 
cho̍ tōsā mī wāŋnda̍ Ɛ̍lām a̍ sɛ̍ŋi̍ŋ ba᷅ o̍ bā fe̍e̍ o̍ chi̍e̍ēŋndo̍ ni᷄ŋ. Lēlɛ̄ŋ o̍ lēlɛ̄ŋ lē lo᷅ 
ni̍ŋ o̍ chi̍e̍ēŋndo̍ ni᷄ŋ mī wānāā nda̍ sōlī ni̍ŋ o̍ lɛ̄ŋndē Ɛ̍lāmnde̍ŋ ni᷄ŋ nda̍ ā kɛ̄ɛ̍ lākɔ̄ 
lo̍ŋ te̍. 

37I̍ cho̍ tōsā mī sīōōŋīī bɛ̄ndūe̍i̍ ī bīī wāŋnda̍ Ɛ̍lām le̍ ya̍a̍mɔ̍ɔ̍wa̍a̍ ndāa̍, 
ya̍a̍mɔ̍ɔ̍wa̍a̍ ndāa̍ cho̍ nɛ̄īla̍ŋ nūūvīa̍a̍ le̍ nda̍ dīūwo̍ wa̍. I̍ cho̍ tu̍mbe̍ dɔ̍u̍nɔ᷄ŋ o̍ ka̍lā 
ka̍lā a̍ wāŋnda̍ Ɛ̍lām, mī tu̍si̍ nda̍ dɛ̍nɛ̍ pa̍lāa̍ chōo̍. I̍ cho̍ ya̍a̍mɔ̍ɔ̍wa̍ vīōmɔ̄ɔ̄ mā kɔ̍ 
di̍ū nda̍ mā bāsu̍ nda̍ tɛ̍ɛ̍. 

38Māsā ndā bɛ̍ndōo̍ ni̍, wānāā ndāā bɛ̍ndūa̍a̍ ni̍, I̍ cho̍ nda̍ dīū kpo̍u̍, mī lo̍ o̍ ko̍ŋ 
mī kɛ̍si̍ kpe̍e̍kpe̍i̍ ni̍ lēmāsāa̍ Ɛ̍lām chi̍e̍e̍. 

39Kɛ̍ ndu̍yɛ̍ te̍le̍ŋ cho̍ vɛ̄lɛ̄ fūūlūū, I̍ cho̍ tōsā mī lɛ̄ŋndē Ɛ̍lāmnde̍ŋ nāŋɔ̄ɔ̄ māā 
pāāndū.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

Chɛ̄lūīma̍yā 50 

A̍ mɛɛ̄ ̍ya̍a̍mɔɔ̍w̍a̍ ā bīī Ba̍bil̍ɔŋ̄ yɛ ̍o̍kɔɔ̄ ̄



1704 

 

 
Kisi Bible Quick 

© 2013 Bible Society in Liberia. 
 

 
 

 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Chɛ̄lūīma̍yā, wāna̍ su̍a̍ā le̍ Mɛ̄lɛ̄ka̍ 
wo̍ chūā, mbo̍ kē ya̍ yōōŋgōo̍ a̍ Ba̍bi̍lɔ̄ŋ o̍kɔ̄ɔ̄, lɛ̄ŋndē wāŋnda̍ Ba̍bi̍lɔ̄ŋ. Mbo̍ dīmūl 
la̍ āā, 

2“Di̍mi̍ yo̍o̍ŋgōo̍ ho̍ō o̍ lɛ̄ŋnde̍ ni᷄ŋ. Yo̍nda̍ ndu̍ mī wāŋnda̍ tūēī. He̍e̍lu̍ kōlā i̍pɛ̍ŋgɔ̍ɔ̍ 
chōo̍ cho̍o̍ mā kūā a̍ yōōŋgōo̍ ho̍ō yōndāa̍. Vi᷅ŋ wāŋnda̍ ndu̍ le̍, di̍mu̍l nda̍ ndu̍. 
Yo̍nda̍ māā, ya̍a̍mɔ̍ɔ̍wa̍ ā bīī Ba̍bi̍lɔ̄ŋ. Ā pēsi̍ pe̍si̍ Ma̍a̍dɔ̍kī wɔ̍ wɔ̍, mɛ̄lɛ̄ka̍ wāŋnda̍ 
Ba̍bi̍lɔ̄ŋ. Ya̍a̍mɔ̍ɔ̍wa̍ ā tōsa̍ mi̍ si̍ɔ̍mbu̍la̍ŋ lā bīī Ba̍āl, mɛ̄lɛ̄ka̍ ndāa̍. Ā pēsi̍ pe̍si̍ 
mɛ̄lɛ̄ka̍a̍ wāŋnda̍ Ba̍bi̍lɔ̄ŋ ma̍ tɛ̄ɛ̄mbūū nda̍ kpo̍u̍. 

3Lɛ̄ŋnde̍ cho̍ bā lūāŋndo̍ le̍ŋ lē hīŋ le̍ Ba̍bi̍lɔ̄ŋ dēlɔ̄ɔ̍ chōo̍. Lɛ̄ŋnde̍ŋ nde᷅ŋ lē chō 
Ba̍bi̍lɔ̄ŋ pīɔ̄lɔ̄ɔ̄ mī Ba̍bi̍lɔ̄ŋ o̍ si̍mnu᷄ŋ mɛ̄ɛ̍ po̍llo̍ ō chō nu̍a̍ā yɛ̍. Wāna̍ chi̍e̍e̍ ni̍, vīsī 
ni̍, nda̍ kpo̍u̍ ā chō nyāānɔ᷄ŋ. Ba̍bi̍lɔ̄ŋ o̍ cho̍ sīmnɔ᷄ŋ nāa̍ nyɛ̄ o̍ nyɛ̄ yōōmāā ō che᷅l 
te̍ wa̍.” 

A̍ mīīŋgū wāŋnda̍ Is̍ɔl̄ūɛī̄ o̍ lɛŋ̄ndē ndāle̍ŋ niŋ̍ o̍kɔɔ̄ ̄
4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Tē te̍le̍ŋ ko̍ŋ ō fūūlu̍u̍ pɛ̍ a̍ pāa̍le̍ le̍ŋ, wāŋnda̍ I̍sɔ̄lūɛ̄ī 
a̍ wāŋnda̍ Chu̍dā a̍ cho̍ chūūŋgi̍āŋ na̍a̍ pīlɛ̍ mā hīŋ a̍ cha᷄ŋndo̍, mā wa̍ nɛ̄īla̍ŋ 
nūūwāa̍ le̍ hūnɔ̄ɔ̍ nāa̍ ya̍ Mɛ̍lɛ̄ka̍ ndāa̍ Ya̍a̍wɛ̄ɛ̄ chu̍a̍. 

5Ā nyūnā ni̍ŋ wa᷅ŋnda̍ le̍ mā chɔ᷄m nda̍ nɛ̄i̍ he̍l Sa̍a̍yɔ̍ŋ ndo̍, ndu̍yɛ̍ mā mūli̍ŋ hu̍nɔ̄ɔ̍ 
kūmbū kōŋ. Ā wā ni̍ŋ di᷅mu̍la᷅ŋndo̍ māā, lā ŋ̄ hūŋnu᷅ŋ mī ŋ̄ hu᷄ŋ yi̍i̍nūŋ kpe̍ma̍a̍ a̍ 
Mɛ̄lɛ̄ka̍ Ya̍a̍wɛ̄ɛ̄, kpe̍ma̍ wa᷅ na̍a̍ tɛ̄ɛ̄ŋ na̍a̍ nda̍ le̍ fɛ̍ɛ̍ŋ a̍ fɛ̍ɛ̍ŋ, ŋ̄ pu̍ɛ̍ɛ̍nūŋ a̍ ndu̍ le̍ 
wo̍. 

6“Wānāā nīa̍a̍ ā chō māchūāā mɛ̄ɛ̍ sāa̍ lāāsīāŋ nu̍a̍ā yɛ̍. Wānāa̍ wa̍ nda̍ chīla̍ŋnda̍ 
ā sɔ̄ɔ̄ndi̍a̍a̍ nda̍ mɛ̄ɛ̍ wānā ma̍ndāā lāsāa̍ ō māl nu̍a̍ā sāa̍ mā lāāsi̍a̍ŋ mā wa̍ bālɔ̄ɔ̍ 
o̍ pēmbo᷄ŋ chōo̍ yɛ̍. Mɛ̄ɛ̍ sāa̍ ā lāāsīāŋ nu̍a̍ā ā si̍nā lɛ̍ fo̍ndā ndāa̍ ā si̍nā lɛ̍ nɛ̄īyo̍ le̍ 
mīīŋgōo̍ le̍ yɛ̍, le̍nde̍ wānāā nīa̍a̍ ā chō ni̍. 

7Wānā o̍ wāna̍ chɔ̍ nda̍, chīŋa̍la᷅ŋndo̍ o̍ chi᷅ŋa̍la᷅ŋ nda̍ ni̍. Mī ya̍a̍mɔ̍ɔ̍wa̍a̍ ndāa̍ ā kēī 
di̍mīo̍o̍ āā, ‘Ŋ̄ chīŋa̍la᷅ŋ nda̍ bɛ̍ɛ̍ ō ve᷅m yɔ᷅ŋ wɔ̄ɔ̍ŋ te̍ na̍a̍ ŋ̄ tōsā le̍. Kāni̍ fo̍ndōle̍, 
wāŋnda̍ ha̍ā ā tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ bu̍u̍la̍ŋ le̍ nda̍ mbō 
tōsāl nda̍ nyɛ̄ o̍ nyɛ̄ wo̍, Mɛ̄lɛ̄ka̍ Ya̍a̍wɛ̄ɛ̄, ō fi̍nyāā ndāā ma̍māa̍ nda̍ a̍a̍ ti̍i̍nda̍ŋ le̍ 
nda̍ mālāa̍ wo̍.’ 

8“Wāŋnda̍ I̍sɔ̄lūɛ̄ī, lā fūla̍ Ba̍bi̍lɔ̄ŋ mī lā nyāānu̍ŋ. Lā ma᷄l lɛ᷅ŋndē wāŋnda̍ Ba̍bi̍lɔ̄ŋ. 
Lā wa̍ wa̍nāā tāsi̍a̍a̍ le̍ mālɔ̄ɔ̍. 

9Kāni̍ fo̍ndōle̍, I̍ cho̍ tōsā mī wāŋnda̍ o̍ lɛ̄ŋīī kpāāyɛ̄ī bɛ̄ndūi̍i̍ cho̍ bā lūāŋndo̍ ve̍ 
ni᷄ŋ a̍ yu̍sa̍ kɔ̄lta̍ŋ mā hu᷄ŋ de᷅l Ba̍bi̍lɔ̄ŋ chōo̍. Ā chō yīīna᷅ŋ mā hu᷄ŋ de᷅l lɛ̄ŋndē 
Ba̍bi̍lɔ̄ŋ nde̍ŋ chōo̍ mā bīī le̍ŋ. Wāŋnda̍ ha̍ā sɔ̍ŋgɔ̄ɔ̍ pi̍la̍ nda̍ chāā a̍ chīɔ̄ūlā ndāla̍ŋ 
ni̍. Chīɔ̄ūlā ndāla̍ŋ tē ā wūu̍ pɛ̍, ā bi̍ndū le̍. 

10Ya̍a̍mɔ̍ɔ̍wa̍ chō hūnɔ̄ɔ̄ Ba̍bi̍lɔ̄ŋ pūŋgā mā kūɛ̄nu᷄ŋ a̍ nyɛ̄m wāŋnda̍ Ba̍bi̍lɔ̄ŋ kpo̍u̍. 
Ndu̍yɛ̍ wānāa̍ pu̍ŋgā ni̍ŋ Ba̍bi̍lɔ̄ŋ nda̍, ā sɔ̄lā ni̍ŋ nyɛ᷅ o̍ nyɛ̄ nda̍ yēēma̍.” Nyɛ̄ 
Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

A̍ mɛɛ̄ ̍Ba̍bil̍ɔŋ̄ o̍ de̍l niŋ̍ yɛ ̍o̍kɔɔ̄ ̄
11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ Ba̍bi̍lɔ̄ŋ, lā pūŋga̍ lɛ̄ŋndē nīle̍ŋ ndu̍yɛ̍ mi̍ lā 
wā nya̍a̍lo̍o̍ kpe̍e̍kpe̍i̍ mī lā tōsā kɔ᷅l kɛ̄ndɛ̄ bɛ̄ndōo̍. Mɛ̄ɛ̍ nāūva̍ ā wā nu̍a̍ā dīo̍la̍ŋ 
mā wa̍ hūūlōo̍ īpu̍lu̍lu̍ pu̍lu̍lūe̍i̍ yɛ̍, le̍nde̍ nya̍ chō bālɔ̄ɔ̍ a̍ nya̍a̍lo̍o̍ ni̍. Mɛ̄ɛ̍ su̍a̍a̍ ā 
wā nu̍a̍ā īnɛ̍ mā wa̍ cha᷄ŋnda̍ ndāla̍ la̍ŋ yɛ̍, le̍nde̍ nya̍ chō bālɔ̄ɔ̍ a̍ bɔ̄ɔ̄lūū kɔ̄l kɛ̄ndɛ̄ 
bɛ̄ndōo̍ ni̍. 

12Kɛ̍ ndu̍yɛ̍, si̍ɔ̍mbu̍la̍ bɛ̄ndūla̍ŋ lā chō hūnɔ̄ɔ̄ chi̍e̍e̍ nyā bɛ̍ndo̍o̍ bīyɔ̄ɔ̄. Ō chō 
hūnɔ̄ɔ̄ lābɛ̄ɛ̄ ta̍mbu̍. Ō chō hūnɔ̄ɔ̄ dɔ̄ɔ̄na̍ŋ chi̍o̍o̍ŋ tɛ̄ɛ̄ŋ kpo̍u̍ o̍ lɛ̄ŋnde̍ ni᷄ŋ. Mɛ̄ɛ̍ po̍llo̍ 
ō wā nu̍a̍ā mɛ̄ŋnde̍ŋ bɛ̍ɛ̍ wānā se̍e̍lūŋ lo̍ŋ te̍ yɛ̍, le̍nde̍ o̍ si̍mnūŋ ni̍ŋ ni̍. 

13Ya̍ Mɛ̄lɛ̄ka̍ Ya̍a̍wɛ̄ɛ̄ cho̍ hūnɔ̄ɔ̄ tu̍mbe̍ dɔ̍u̍nɔ᷄ŋ a̍ chi̍e̍e̍ nyāa̍ mī to̍sa̍ mbō sīmnu᷄ŋ 
nāa̍ wāna̍ chi̍e̍e̍ o̍ che᷅l te̍ wa̍. I̍ cho̍ tōsā mbō tāmbu̍ mbō sīmnu᷄ŋ pɔ᷅mndo̍. Wānā 
o̍ wāna̍ ke̍e̍kū ni̍ŋ Ba̍bi̍lɔ̄ŋ, tē ō chē Ba̍bi̍lɔ̄ŋ pɛ̍, kɔ̄ndɔ̄fi̍llo̍ chō ndu̍ bīyɔ̄ɔ̄ mbō 
hāndu̍ŋ ba̍a̍ o̍ sōndō, fo̍ndōle̍ a̍ nyɛ̍ yɔ̍nūŋ ni̍ŋ kpɛ̍ a̍ ndu̍ wo̍. 

14“Pūa̍a̍ sɔ̍ŋgā a̍ chīɔ̄ūla̍ŋ nda̍, lā kɔ̍ ba̍lū Ba̍bi̍lɔ̄ŋ mī lā dɔ̄ū ndu̍ o̍ pi̍ŋndo̍ ni᷄ŋ mī lā 
bɛ̄ɛ̄ndi̍a̍ŋ le̍ ndu̍ chīŋa̍la᷅ŋndo̍. Lā chīŋa̍la᷅ŋ ndu̍ a̍ chīŋɔ̍ma̍ nya̍ŋ, lā kɛ̍sī chīŋɔ̍le̍ŋ 
lē pīlɛ̍ bɛ̍ɛ̍ mī lā kɛ̄ɛ̍ le̍ŋ wūū Ba̍bi̍lɔ̄ŋ te̍, fo̍ndōle̍, Ba̍bi̍lɔ̄ŋ o̍ to̍sa̍ yɔ̄ŋ wɔ̄ɔ̍ŋndo̍ a̍ 
ya̍ Mɛ̍lɛ̄ka̍ Ya̍a̍wɛ̄ɛ̄. 

15Lā bālu̍ ndu̍ kpɔ̍kɔ̍su̍ mī lā dēŋi̍ chōo̍ cho̍o̍ le̍ ndu̍ chīŋa̍la᷅ŋndo̍. Ba̍bi̍lɔ̄ŋ o̍ cho̍ 
ni᷅ŋ ō yɔ̄ŋgɔ᷄ŋ nāa̍ nya̍ chūā le̍ mī lā bīī ndu̍. Sāāsāla̍ ba̍lu̍ ndu̍ la̍ŋ lā chō ni᷅ŋ lā pēsī 
pēsīāā mi̍ lā mīīŋgū lɛ̄ŋ mɛ̍ mɛ̍. Nyɛ̄ wāŋnda̍ Ba̍bi̍lɔ̄ŋ a̍ to̍sa̍ wo̍ māa̍ ko̍ŋ ya̍ Mɛ̍lɛ̄ka̍ 
Ya̍a̍wɛ̄ɛ̄ cho̍ nda̍ mīŋgūllo̍ ni̍. Lā mīŋgu̍l Ba̍bi̍lɔ̄ŋ māa̍. Nyɛ̄ o̍ to̍sa̍ a̍ chāānda̍ wo̍, 
ndu̍ bɛ̍ɛ̍ lā tōsa̍l ndu̍ ndu̍. 

16Lā tōsa̍ wa̍li̍ o̍ wa̍li̍ īchīɛ̄ɛ̄ ō to̍sa᷄ŋ ndɛ̍ Ba̍bi̍lɔ̄ŋ te̍, kɛ̄lɛ̄ŋgāāle̍, mī wi̍tīi̍ŋ ki̍a̍lāā 
wa᷄ lɛ̄ Ba̍bi̍lɔ̄ŋ. Wānāā lēkāa̍ cho̍ Ba̍bi̍lɔ̄ŋ nda̍, sīōōŋnde̍ chō nda̍ hūnɔ̄ɔ̄ bīyɔ̄ɔ̄ le̍ 
ya̍a̍mɔ̍ɔ̍wa̍ mā nyāānu̍ŋ, mī wānā o̍ wānā mi̍i̍ŋgu̍ o̍ lɛ̄ŋndē ndɔ̄le̍ŋ ni᷄ŋ.” 

A̍ mɛɛ̄ ̍Is̍ɔl̄ūɛi̍y̍a̍ ā mii̍ŋ̍gū niŋ̍ o̍ lɛŋ̄ndē ndāle̍ŋ niŋ᷄ yɛ ̍o̍kɔɔ̄ ̄
17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍sɔ̄lūɛ̄ī o̍ cho̍ māchūāā māā sāa̍ ku̍ndā, ā kpɔ̍kūŋnda̍ 
ā tīsā ha̍ā chōo̍ māā pūūsi̍a̍a̍ nda̍ wa̍. Tē ō wa̍ māā yɔ̄ŋɔ̄ɔ̄ pɛ̍, I̍sɔ̄lūɛ̄ī o̍ cho̍ māchūāā 
mɛ̄ɛ̍ sāa̍ kpɔ̍kūŋndo̍ ō dīī ho̍ō wo̍ o̍ wā yɛ̍. Māsāa̍ Āsi̍i̍līāā fɛ̍ɛ̍ŋ de̍l ndu̍ chōo̍ mbo̍ 
dīī ndu̍ mbo̍ dīā vīsīŋ ndɔ̍ŋ kpo̍u̍. Mɛ̄ɛ̍ ndu̍ fa̍ŋa̍ŋ, mi̍ Māsāa̍ Nābi̍u̍kānɛ̍ɛ̍sā, māsāa̍ 
le̍ Ba̍bi̍lɔ̄ŋ ndu̍ hu᷅ŋ pe̍sī pāālā o̍ mɛ̍i̍ la̍ŋ mbo̍ sɔ̄ɔ̄sīāā. 

18Le̍la̍ŋ nyɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ 
ndāa̍ ō dīmi̍ wo̍ cho̍ ho̍ō ni̍. I̍ cho̍ Māsā Bɛ̍ndōo̍ Nābi̍u̍kānɛ̍ɛ̍sā, māsāa̍ le̍ Ba̍bi̍lɔ̄ŋ 
nda̍ lɛ̄ŋndē ndɔ̄le̍ŋ nyɛ̄ pālāā bɛ̄ndōo̍ tūsī chōo̍, mɛ̄ɛ̍ ya̍ I̍ to̍sa̍ a̍ māsāa̍ o̍ lɛ̄ŋndē 
Āsi̍i̍līāāle̍ŋ ni᷄ŋ yɛ̍. 

19Ndu̍yɛ̍ mī lo̍ o̍ ko̍ŋ, mī mi̍ŋgī wāŋnda̍ I̍sɔ̄lūɛ̄ī o̍ lɛ̄ŋndē ndāle̍ kɛ̍ndɛ̄ kɛ̍ndɛ̄ le̍ŋ 
ni᷄ŋ. Wāŋnda̍ I̍sɔ̄lūɛ̄ī a̍ wa᷅ ni̍ŋ vɛ̍lɛ̄ wa̍lta̍ ndāla̍ŋ tōsāa̍ o̍ Pēmbīī Ka̍mɛ̄lve̍ chōo̍ a̍ o̍ 
būngɛ̄ī Ba̍sīāŋnde̍ ni̍ŋ mā wa̍ tɔ̄lɔ̄ɔ̄lā ndāla̍ŋ dīo̍o̍ māā pāāndū. Ndu̍yɛ̍ nyɛ̄ o̍ nyɛ̄ 

nda̍ yēēmā ni̍ŋ tɔ̄lɔ̄ɔ̄lā ndāla̍ŋ ni᷄ŋ, ā wā ni̍ŋ ndu̍ sɔ̄lāa̍ o̍ būŋgɛ̄ī E̍fi̍lūēmnde̍ ni̍ŋ a̍ 
o̍ būŋgɛ̄ī Ki̍li̍a̍a̍dīve̍ ni̍ŋ mā hīni̍ kɔ̄l mɛ̍ɛ̄. 

20Tē te̍le̍ŋ ko̍ŋ ō fūūlu̍u̍ pɛ̍, mī pāa̍le̍ le̍ŋ lē fūūlu̍u̍, wānā ba̍lū ni̍ŋ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ kpo̍u̍, a̍ o̍ lɛ̄ŋndē Chu̍dāle̍ŋ ni᷄ŋ, a̍ se̍e̍lūŋ ni̍ŋ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
wāŋnda̍ tɛ̄ɛ̄ŋ te̍. Kāni̍ fo̍ndōle̍, wānāa̍ lo᷅ ni̍ŋ yo̍o̍mū wa̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ 
tōsa̍ I̍ cho̍ nda̍ mālɔ̄ɔ̄ le̍ ndu̍ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄ so̍ō ni̍.” 

A̍ mɛɛ̄ ̍Mɛl̄ɛk̄a̍ tūsī niŋ̍ wāŋnda̍ Ba̍bil̍ɔŋ̄ dɛn̍ɛ ̍pa̍lāa̍ chōo̍ yɛ ̍o̍kɔɔ̄ ̄
21Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā kɔ̍ de᷅l wāŋnda̍ Mɛ̄lu̍a̍tēm chōo̍ a̍ wāŋnda̍ Pɛ̍kɔ̍dī. 
Lā nyāānu̍ŋ nda̍ kɔ̄ɔ̄lī, mī lā dīu̍ nda̍ ndu̍yɛ̍ mī lā tɛ̄ɛ̄mbu̍u̍ nda̍ kpo̍u̍. Lā tōsa̍ nyɛ᷅ 
o̍ nyɛ̄ ya̍ I̍ di̍mu̍l nya̍ le̍ tōsāa̍ a̍ nda̍. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō ni̍.” 

22Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Bɔ̄ɔ̄lūū bɛ̄ndū chɔ̄ūwo̍ ō chō sūɛ̍i̍ o̍ 
lɛ̄ŋnde̍ Ba̍bi̍lɔ̄ŋnde̍ŋ ni᷄ŋ kpo̍u̍. Nyɛ̄ tāmbɛ̍i̍ bɛ̍ndōo̍ chō yɔ̄nɔ᷄ŋndo̍ kpe̍e̍kpe̍i̍. 

23Ba̍bi̍lɔ̄ŋ, lɛ̄ŋndē kpāāyā le̍ wa̍ māā ku̍ndū wa̍, le̍ lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ 
pe̍sīo̍o̍ le̍ŋ, lē pīɔ̍l mi̍ lē sāŋnu᷄ŋ. Wāŋnda̍ o̍ lɛ̄ŋnde̍ ni᷄ŋ kpo̍u̍ kɔ̄ndɔ̄fi̍llo̍ bīī nda̍ ma̍ 
hāndu᷄ŋ ba᷅la̍ŋ o̍ sōndō. 

24Ba̍bi̍lɔ̄ŋ, a̍ si̍mu̍l la̍, ya̍ Mɛ̍lɛ̄ka̍ Ya̍a̍wɛ̄ɛ̄, kɛ̍ I̍ ye̍ŋ nu̍m yāŋɔ̄ɔ̄le̍ŋ, a̍ si̍na̍ le̍ ma̍ hāū. 
A̍ ha̍u̍ o̍ yāŋɔ̄ɔ̄lē nīle̍ŋ, mi̍ bi̍ī nu̍m. 

25Ya̍ Mɛ̍lɛ̄ka̍ Ya̍a̍wɛ̄ɛ̄ I̍ ku̍mbi̍ bɔ̄lɔ̍ ni̍ ya̍ I̍ du̍a̍ū wo̍lɔ̄ɔ̄lā nīla̍ chɔ̄ūla̍ŋ ndo̍ mi̍ so̍lī 
wōlɔ̄ɔ̄lā nīla̍ chɔ̄ūla̍ŋ la̍ŋ la̍ yɔ̍nūŋ māā tu̍mbe̍ nūu̍ ni̍, le̍ sɔ̍ŋgɔ̄ɔ̍ a̍ nya̍. Kāni̍ fu̍u̍le̍, 
ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍ I̍ nɔ̍ wa̍llo̍ le̍ tōsāa̍ o̍ lɛ̄ŋndē 
Ba̍bi̍lɔ̄ŋ nde̍ŋ ni᷄ŋ. 

26Wāŋnda̍ lā fūla̍ o̍ fo̍ndāŋndā yɛ̍ yɛ̍la̍ŋ mī lā hu᷄ŋ de᷅l Ba̍bi̍lɔ̄ŋ chōo̍. Lā pēsi̍ 
fo̍ndāŋndā nda̍ kɛ̄sī nyɛ᷅ ndā dīa̍a̍ la̍ŋ mī l ā pūŋga̍ ndu̍. Lā tōsa̍ mī Ba̍bi̍lɔ̄ŋ o̍ 
si̍mnu᷄ŋ be̍mbe̍la̍ŋ kpo̍sōŋ. Lā tɛ̄ɛ̄mbu̍u̍ ndu̍ kpo̍u̍, lā mɛ̍ī nyɛ̄ o̍ nyɛ̄ le̍. 

27Lā dīu̍ so̍vɛ̄i̍ya̍a̍ ndāa̍ kpo̍u̍. Lā tōsa̍ mī nda̍ bɛ̍ɛ̍ a̍ sɔ̍la̍ pīɔ̍mndo̍. Dɛ̍nɛ̍ pa̍lāā 
bɛ̄ndōo̍ ō chō le̍ nda̍, fo̍ndōle̍, nda̍ bɛ̍ɛ̍ pāa̍le̍ ndāle̍ŋ lē fūūlu̍u̍, pāa̍le̍ nda̍ nɔ̄ le̍ nyɛ̄ 
pālāa̍ sɔ̄lāa̍ le̍ŋ.” 

28Wāŋnda̍ chō Ba̍bi̍lɔ̄ŋ mālɔ̄ɔ̍ ma̍ wā nyāānɔ᷄ŋndo̍ kpe̍e̍kpe̍i̍. Ā chō kɔ̄la̍ŋ 
Chūlu̍sɛ̄lɛ̄m, le̍ mā kɔ̍ chɔ᷅m wāŋnda̍ a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ō mīŋgu̍l 
wāŋnda̍ Ba̍bi̍lɔ̄ŋ māa̍ le̍ nyɛ̄ nda̍ tōsa̍ a̍ chīɛ̄ī ndɔ̄ɔ̍ wo̍ yɛ̍. 

29Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā chūūŋgi̍a̍a̍ pu̍a̍a̍ nyāa̍ sɔ̍ŋgā a̍ chīɔ̄ūla̍ŋ nda̍ kpo̍u̍ 
na̍a̍ pi᷅lɛ̍, le̍ kɔ̄la̍ŋ Ba̍bi̍lɔ̄ŋ chīŋa̍la᷅ŋndo̍. Lā kɔ̍ ba̍lū Ba̍bi̍lɔ̄ŋ mī lā dɔ̄ū ndu̍ o̍ pi̍ŋndo̍ 
ni᷅ŋ kpɔ̍kɔ̍su̍. Lā ma᷅l wānā o̍ wānā mbō hɛ̄lu᷄ŋ te̍. Lā ke̍ Ba̍bi̍lɔ̄ŋ pāāwā o̍ nɔ̍ le̍ sɔ̄lāa̍ 
le̍ sɔ̄ɔ̍ŋ wɔ̍ɔ̍ŋ o̍ to̍sa̍ ki̍nɛ̍i̍yo̍ŋ ndo̍. Ndu̍ bɛ̍ɛ̍ lā tōsa̍l ndu̍ nyɛ̄ o̍ to̍sa̍l chāāŋnda̍ wo̍, 
fo̍ndōle̍, le̍ mɛ̄ɛ̍ o̍ to̍sa̍ yōŋgāa̍ a̍ ya̍ Mɛ̍lɛ̄ka̍ Ya̍a̍wɛ̄ɛ̄, I̍sɔ̄lūɛ̍i̍ya̍ Mɛ̄lɛ̄ka̍ ndā di̍a̍ndāa̍ 
mbo̍ sīmūl la̍ yɛ̍. 

30Le̍ he̍ī, tē pāa̍le̍ le̍ŋ lē fūūlu̍u̍ pɛ̍, ā wā ni̍ŋ chu̍a̍ā pīāāndūa̍a̍ o̍ chi̍o̍o̍ ho̍ō ni᷄ŋ 
di̍ūwo̍ o̍ nɛ̄īla̍ bɛ̄ndūla̍ŋ chōo̍, ndu̍yɛ̍ o̍ ko̍ŋ kɔ̍ɔ̍lī, so̍vɛ̄i̍ya̍ kpo̍u̍ mā tɛ̄ɛ̄mbu̍u̍ nda̍. 

31“Nya̍ wāŋnda̍ Ba̍bi̍lɔ̄ŋ, lā chō wānāā yōŋgāā bɛ̍ndū, le̍ he̍ī, ya̍ Mɛ̍lɛ̄ka̍ Ya̍a̍wɛ̄ɛ̍ 
kpu̍lu̍ŋgūma̍ bɛ̄ndōo̍ tu᷄l nya̍ lēyɛ̄. Ndu̍yɛ̍ pāa̍le̍ nyāle̍ŋ lē fūūlu̍u̍, te̍le̍ŋ ya̍ I̍ hi᷅ŋ nya̍ 
nyɛ̄ pālāa̍ tūsī chōo̍ wo̍ ndu̍ fu̍u̍lu̍u̍ ho̍ō ni̍. 

32Lɛ̄ŋndē nyāle̍ yōŋgālē bɛ̄ŋnde̍ŋ lē chō hūnɔ̄ɔ̄ dēlɔ̄ɔ̄, ndu̍yɛ̍ fɛ̍ɛ̍ŋ a̍ fɛ̍ɛ̍ŋ wānā o̍ 
wānā nɔ̍lā ni̍ŋ mbō mīŋgi̍ le̍ŋ sīmī le̍. Chi̍e̍e̍ŋ ndɔ̄ŋ bɛ̍ndo᷄ŋ kpo̍u̍ I̍ cho̍ tōsā mī ŋ̄ 
hu᷄ŋ ŋɔ᷅, ndu̍yɛ̍ nyɛ̄ o̍ nyɛ̍ cho̍ chi̍e̍e̍ŋ mu̍ŋ ŋ̄ bālāā, mu̍ŋ kpo̍u̍ mī ŋ̄ ŋūɛ̄.” 

33Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō hīāū lāchī a̍ sūɛ̍i̍ mbo̍ dīmi̍ āā, 
“Ya̍a̍mɔ̍ɔ̍wa̍ de᷄l wāŋnda̍ I̍sɔ̄lūɛ̄ī a̍ wāŋnda̍ Chu̍dā chōo̍ ma̍ tūsī nda̍ dɛ̍nɛ̍ pa̍lāa̍ 
chōo̍. Ā bīī nda̍ ma̍ sīīŋgūū nda̍ chīa̍a̍ ndu̍yɛ̍ ma̍ kūka᷄ŋ nda̍ chōo̍, ā yēēma̍ mā ma᷄l 
nda̍ le̍. 

34Kɛ̍ ndu̍yɛ̍ wāna̍ ndā pi̍ŋīa̍a̍ wāna̍ kpāāyāa̍ o̍ cho̍ ni̍. Wānā ko̍ŋ dīōlā ndɔ̄la̍ŋ āā, 
Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍. Wānā ko̍ŋ chō sūŋgɔ̄ɔ̄ le̍ nda̍, mbō pīŋi̍ nda̍, 
ndu̍yɛ̍ mbō lo̍ o̍ ko̍ŋ mbō hīŋ a̍ kɔ̄l nyūlōo̍ o̍ chi̍e̍ēŋndo̍ ni᷄ŋ kpo̍u̍. Kɛ̍ wāŋnda̍ 
Ba̍bi̍lɔ̄ŋ nda̍ mbō tōsa̍ ā sɔ̄la̍ kɔ᷅l nyūlū le̍.” 

35Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mūɛ̄ī fāŋnde̍ ī hi̍ŋ wāŋnda̍ Ba̍bi̍lɔ̄ŋ kpo̍u̍ di̍ū. Wānā 
o̍ wāna̍ cho̍ Ba̍bi̍lɔ̄ŋ, I̍ chō nda̍ dīū, ndu̍yɛ̍ mī ī dīu̍ wānāā ndāā bɛ̍ndūa̍a̍ a̍ wānāā 
nda̍a̍ kɔ̄l kālu̍a̍a̍ kpo̍u̍. 

36Mūɛ̄ī fāŋnde̍ ī hīŋ wānāā dīmīāā sɔ̄ɔ̍ŋ wa̍ā lāchīāā lāchōōwāa̍ Ba̍bi̍lɔ̄ŋ di̍ū. 
Wāŋnda̍ ha̍ā ā chō hūnɔ̄ɔ̄ sīmnɔ᷄ŋ di̍ɔ̍māā bɛ̄ndū bɛ̍ndū. Mūɛ̄ī fāŋnde̍ ī hīŋ ku̍u̍ba̍a̍ 
chɔ̄ūwa̍ Ba̍bi̍lɔ̄ŋ dīū. Sīōōŋīī bɛ̄ndūe̍i̍ ī chō nda̍ hūnɔ̄ɔ̄ bīyɔ̄ɔ̄. 

37Mūɛ̄ī fāŋnde̍ ī hīŋ su̍a̍ā chɔ̄ūwa̍ Ba̍bi̍lɔ̄ŋ a̍ nyɛ̄lā su̍a̍a̍ ā nāŋ nda̍ŋ tɛ̄ɛ̄mbūū, 
ndu̍yɛ̍ mī ī tɛ̄ɛ̄mbu̍u̍ so̍vɛ̄i̍ya̍a̍ fu̍la̍ o̍ lɛ̄ŋīī chēle̍ŋnde̍ ni᷅ŋ ma̍ hūŋ le̍ nda̍ mālāa̍ wa̍ 
kpo̍u̍. Pūa̍a̍ chɔ̄ūwa̍ ha̍ā ā chō hūnɔ̄ɔ̄ sīmnɔ᷄ŋ mɛ̄ɛ̍ wāŋ lāāndūa̍a̍ ā chō nu̍a̍ā ā nɔ̍ 
kpa̍a̍yā le̍ yɛ̍. Mūɛ̄ī fāŋnde̍ ī hīŋ sūltā wāŋnda̍ Ba̍bi̍lɔ̄ŋ tɛ̍ɛ̍mbūū. Nyɛ̄ o̍ nyɛ̄ nda̍ nɔ̄, 
ya̍a̍mɔ̍ɔ̍wa̍ chō mu̍ŋ pūŋgā kpo̍u̍. 

38I̍ cho̍ tōsā mī pīɔ̍ɔ̍ kɛ̄ɛ̍ le̍ sīa̍a̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ kpo̍u̍, mī pēēla̍ŋ Ba̍bi̍lɔ̄ŋ 
kpo̍u̍ la̍ vēēli̍a̍a̍ sɛ̍ɛ̍ŋ sɛ̍ɛ̍ŋ. Kāni̍ fo̍ndōle̍, lɛ̄ŋndē Ba̍bi̍lɔ̄ŋnde̍ŋ lē chō lē pīāā a̍ nyɛ̄m 
nda̍ sōōlūū māā mɛ̄lɛ̄ka̍a̍ ndā wo̍ŋ. Wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, nda̍ 
kpo̍u̍ ā sīmnu᷄ŋ ni᷅ŋ māā wānāā sēēmɛ̍i̍, a̍ nyɛ̄m chēle̍ŋndo̍ŋ mu᷅ŋ sōōlūūwo̍. 

39“Le̍ he̍ī, Ba̍bi̍lɔ̄ŋ o̍ cho̍ hūnɔ̄ɔ̄ sīmnɔ᷄ŋ pɔ᷅mndo̍ nāa̍ tūŋāā yōndūa̍a̍ a̍ hu̍a̍a̍ ā chāl 
la̍. Ō chō hūnɔ̄ɔ̄ sīmnɔ᷄ŋ na̍a̍ vīsīāā yōndūa̍a̍ po̍lla̍ ā chāl la̍. Ō chō hūnɔ̄ɔ̍ sīmnɔ᷄ŋ 
fo̍ndāŋ wāna̍ chi̍e̍e̍ o̍ che᷅l lɛ̍ kpo̍sōŋ te̍ wo̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ le̍ fɛ̍ɛ̍ŋ 
a̍ fɛ̍ɛ̍ŋ. 

40Mɛ̄ɛ̍ ya̍ Mɛ̍lɛ̄ka̍ tɛ̄ɛ̄mbu̍u̍ So̍dɔ̄m a̍ Kōmo̍o̍lūā, ndu̍yɛ̍ a̍ chi̍e̍e̍ŋ chi̍ɛ̍ɛ̍li̍āŋ a̍ mu̍ŋ 
ndo̍ yɛ̍, le̍nde̍ ya̍ I̍ tɛ̍ɛ̍mbūū ni̍ŋ Ba̍bi̍lɔ̄ŋ ni̍, mī to̍sa̍ mbō sīmnu᷄ŋ fo̍ndāŋ wāna̍ 
chi̍e̍e̍ o̍ wāna̍ chi̍e̍e̍ o̍ che᷅l lɛ̍ lo̍ŋ le̍ fɛ̍ɛ̍ŋ a̍ fɛ̍ɛ̍ŋ te̍ wo̍. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ so̍ō ni̍. 

41Lā tōfa̍ wɔ̍, pūa̍a̍ chɔ̄ūwa̍ ā chō chɔ̄nɔ᷄ŋndo̍ bā lūāŋndo̍ ma̍ wā hūnɔ̄ɔ̍. Lɛ̄ŋndē 
kpāāyāle̍ bɛ̄ŋnde̍ŋ a̍ māsāā bɛ̍ndūāā bɔ̄ɔ̍ bɔ̍ɔ̍ ā bɛ̄ɛ̄ndi̍a̍ŋ ma̍ wā hūnɔ̄ɔ̍ le̍ Ba̍bi̍lɔ̄ŋ 
chīŋa̍la᷅ŋndo̍ a̍ sɔ̍ŋgɔ̄ɔ̍, fūlāa̍ o̍ fo̍ndāŋndā lēvīltā bɛ̄ŋnda̍ŋ. 

42Pūa̍a̍ ndāa̍ chɔ̄ūwa̍ ā chō hūnɔ̄ɔ̍ ā bɛ̄ɛ̄ndīa̍ŋ a̍ chīɔ̄ūlā ndāla̍ŋ ndu̍yɛ̍ o̍ ba̍lta̍ 
ndāla̍ŋ. Ndu̍yɛ̍ pūa̍a̍ ha̍ā kɔ̄l vēsɛ̍i̍yo̍ pīla̍ nda̍ nɔ̄ ni̍, ā nɔ̍ i̍nyi̍ɛ̍ɛ̍ o̍ īnyīɛ̍ɛ̍ le̍. Ā chō 
hūnɔ̄ɔ̍ kpe̍e̍kpe̍i̍ o̍ su̍a̍a̍ chōo̍. Wānā tu̍e̍ī nda̍ hūnɔ̄ɔ̍ īkpūūve̍ pɛ̍, to̍fa̍ wɔ̍ ko̍ mɛ̄ɛ̍ 
mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ mā wā nu̍a̍ā bɔ̄ɔ̄lūū bɛ̍ndōo̍ yɛ̍. Ā chō hūnɔ̄ɔ̍ ā 
bɛ̄ɛ̄ndīa̍ŋnda̍ kpe̍e̍kpe̍i̍ le̍ nya̍ hūnɔ̄ɔ̍ chīŋa̍la᷅ŋndo̍, nya̍ wāŋnda̍ Ba̍bi̍lɔ̄ŋ. 

43Māsāa̍ Ba̍bi̍lɔ̄ŋ o̍ tu̍e̍ī yōōŋgōo̍ a̍ nda̍ o̍kɔ̄ɔ̄ mi̍ kpɛ̍īyo̍ ō bīī ndu̍. Mɔ̍nɛ̍i̍ bɛ̍ndūe̍i̍ ī 
pɛ̄ o̍ kɔ̄l ndɔ̄ɔ̍ ni᷄ŋ cha̍. Mɛ̄ɛ̍ wāna̍ yo᷄llo̍ te̍le̍ŋ ndɔ̄ vi̍a̍lāa̍ ō fūūlūū nu̍a̍ā mī nyɛ̄ 
nɛ̄īyāa̍ ō wa̍ ndu̍ chōo̍ yɛ̍, le̍nde̍ o̍ yɔ̍nu̍ŋ ni̍. 

44“Mɛ̄ɛ̍ kpɔ̍kūŋndo̍ ō fūlā nu̍a̍ā fa̍ŋ o̍ būndɛ̍ Chɔ̍ɔ̍dāŋ ndo̍ ni᷄ŋ mbō tīsa̍ sāa̍ chōo̍ o̍ 
fo̍ndā māndāā lāsāa̍ yɛ̍, le̍nde̍ ya̍ Mɛ̍lɛ̄ka̍ Ya̍a̍wɛ̄ɛ̄ chi᷅ŋa̍la᷅ŋ ni̍ŋ wa᷅ŋnda̍ Ba̍bi̍lɔ̄ŋ ni̍, 
mī to̍ū nda̍ mī so̍li̍ nda̍ o̍ nda̍ lo̍ chi̍e̍e̍ o̍ lē pīlɛ̍ ni᷄ŋ kpe̍. O̍ ko̍ŋ, mi̍ hɛ̍li̍ wāna̍ ya̍ I̍ 
ye̍e̍mā le̍ hɛ̄līo̍o̍ wo̍ mī kɛ̍si̍ ndu̍ nda̍ chōo̍ māā māsā. Ō nɛ̄ɛ̍nɛ̍ cho̍ yɛ̄ māā ya̍ 
Mɛ̍lɛ̄ka̍? Ō nɛ̄ɛ̍nɛ̍ nɔ̍lā yɛ̍ mbō sīmu̍l la̍? Māsa̍ kūɛ̍ɛ̍nɛ̍ cho̍ yɛ̄ mbō si᷄m ya̍ o̍ hɔ̄l? 
Wānā ko̍ŋ ō cho̍ le̍ 

45Le̍la̍ŋ lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍si̍a̍a̍ le̍ tōsāa̍ a̍ Ba̍bi̍lɔ̄ŋ 
ndo̍, ndu̍yɛ̍ mī lā tūe̍i̍ nyɛ̄ o̍ tu̍u̍ le̍ tōsāa̍ a̍ wāŋnda̍ Ba̍bi̍lɔ̄ŋ ndo̍. Ō dīmi̍ māā 
wāŋnda̍ ha̍ā chūāūwāā ndāā pɔ̍mbūa̍a̍ bɛ̍ɛ̍, ya̍a̍mɔ̍ɔ̍wa̍ ā chō nda̍ hūnɔ̄ɔ̄ wā nda̍ 
sɛ̄ɛ̄sūūwo̍, le̍ kɔ̄la̍ŋ a̍ nda̍. Fo̍ndāŋndā wāŋnda̍ ha̍ā lā chō hūnɔ̄ɔ̄ pīɔ̄l mī lā lo̍ 
fo̍ndō, mī sīōōŋnde̍ bīī wānā o̍ wānā. 

46Bīyɔ̄ɔ̄ ya̍a̍mɔ̍ɔ̍wa̍ ā chō hūnɔ̄ɔ̄ Ba̍bi̍lɔ̄ŋ ndo̍, chi̍e̍ēŋndo̍ kpo̍u̍ ō chō hīīlɔ᷄ŋ. Ndu̍yɛ̍ 
cha᷄ŋnda̍ wāŋnda̍ Ba̍bi̍lɔ̄ŋ a̍ wa᷅ ni̍ŋ nda̍ŋ wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ a̍ wa᷅ ni̍ŋ nda̍ŋ 
tūēīyɔ̄ɔ̍.” 

Chɛ̄lūīma̍yā 51 

A̍ nyɛ ̄pālāā chēle̍ŋ wāŋnda̍ Ba̍bil̍ɔŋ̄ a̍ sɔl̍ā niŋ̍ ndo̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ tōsā mī kɔ̄llo̍ yūsa̍ wānā tɛ̍ɛ̍mbāa̍, mbō hu᷄ŋ de᷅l 
lɛ̄ŋndē Ba̍bi̍lɔ̄ŋ chōo̍ a̍ wāŋnda̍ Ba̍bi̍lɔ̄ŋ. 

2I̍ cho̍ wānāā lēkāa̍ wa̍ yɔ̄ŋ mā hu᷄ŋ ba̍su̍ lɛ̄ŋndē Ba̍bi̍lɔ̄ŋ nde̍ŋ mɛ̄ɛ̍ hūēīyīī 
bɛ̄ndūe̍i̍ ī bāsū nu̍a̍ā fu̍e̍ēŋnde̍ yɛ̍, ndu̍yɛ̍ mā tɛ̄ɛ̄mbu̍u̍ le̍ŋ kpo̍u̍ mī lē lo̍ fo̍ndō. Tē 
pāa̍le̍ kpūndɛ̍lē lēŋ lē fūūlu̍u̍ le̍ Ba̍bi̍lɔ̄ŋ pɛ̍, ya̍a̍mɔ̍ɔ̍wa̍ a̍ wā ni̍ŋ fu̍lāa̍ bā o̍ bā fe̍e̍ 
le̍ Ba̍bi̍lɔ̄ŋ chīŋa̍la᷅ŋndo̍. 

3Lā ke᷅ so̍vɛ̄i̍ya̍a̍ ndāa̍ sɔ̍ŋgā a̍ chīɔ̄ūla̍ŋ nda̍ fo̍ndā o̍ fo̍ndā mī ō pīlɛ̍ bɛ̍ɛ̍ o̍ nɔ̍la̍ mbō 
wūu̍ chi̍ŋɔ̍le̍ŋ lē pīlɛ̍ bɛ̍ɛ̍ le̍. Lā ke̍ nda̍ fo̍ndā mā nɔ̄la̍ bɛ̍ɛ̍ mā wōōnu̍ŋ wo̍lɔ̄ɔ̄lā 
ndāla̍ chɔ̄ūla̍ŋ te̍. Chūāā ndāā pi̍a̍a̍ndūa̍a̍ ki̍nɛ̍i̍, ō pīlɛ̍ bɛ̍ɛ̍ lā mɛ̍ī yōōmū le̍. Lā dīu̍ 
pu̍a̍a̍ ndāa̍ chɔ̄ūwa̍ kpo̍u̍ ō pīlɛ̍ bɛ̍ɛ̍ lā mɛ̍ī le̍. 

4Pūa̍a̍ ndāa̍ chɔ̄ūwāā wāŋnda̍ ā dīū ni̍ŋ nda̍, a̍ ā nda̍ yɔ̄ŋūl ni̍ŋ yɔ̍ŋūl bɛ̄ndōo̍ wa̍, 
ā wā ni̍ŋ i̍hi̍ni̍ o̍ nɛ̄īla̍ bɛ̄ndūla̍ŋ chōo̍ Ba̍bi̍lɔ̄ŋ. 

5Mi̍ chē bɛ̍ɛ̍ mi̍ lɛ̄ŋndē I̍sɔ̄lūɛ̍i̍le̍ŋ lē wā lē pīāā a̍ sɔ̄ɔ̍ŋ wɔ̍ɔ̍ŋ nda̍ chō tōsāa̍ ya̍ 
Mɛ̍lɛ̄ka̍ dīāndāa̍, Mɛ̄lɛ̄ka̍ I̍sɔ̄lūɛ̍i̍ya̍ o̍ hɔ̄l lo̍ŋ, kɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ 
kpāāyāa̍ kpo̍u̍ wo̍, I̍ kɛ̍ɛ̍ wa᷅ŋnda̍ I̍sɔ̄lūɛ̄ī a̍ wāŋnda̍ Chu̍dā le̍. 

6Lā fūla̍ Ba̍bi̍lɔ̄ŋ mī lā nyāānu̍ŋ. Lā nyāānu̍ŋ mī lā chīīndi̍a̍a̍ yōōmūlā nyāla̍ŋ. Lā 
lo᷅ lo̍ŋ mī lā sɔ̄la̍ pīɔ̍mndo̍ le̍ yɔ̄ŋ wɔ̄ɔ̍ŋ wāŋnda̍ Ba̍bi̍lɔ̄ŋ a̍ to̍sa̍ wo̍ le̍. Bōōndi̍i̍ ya̍ 
Mɛ̍lɛ̄ka̍ Ya̍a̍wɛ̄ɛ̄ hi᷅ŋ Ba̍bi̍lɔ̄ŋ māa̍ mīŋgūl le̍ ī fūūlu̍u̍. Nyɛ̄ pālāā wāŋnda̍ Ba̍bi̍lɔ̄ŋ a̍ 
nɔ̍ le̍ sɔ̄lāa̍ wo̍, I̍ hi᷅ŋ nda̍ ndu̍ kē. 

7Ba̍bi̍lɔ̄ŋ o̍ wa̍ māwāā ya̍ Mɛ̍lɛ̄ka̍ Ya̍a̍wɛ̄ɛ̄ o̍ bā māā tāāla̍ ka̍ni̍i̍ si̍a̍ŋā nda̍ kōl 
mu̍ɛ̍īya̍ŋ lēni᷄ŋ ndo̍. Ndu̍ to̍sa̍ ni̍, mi̍ mūɛ̄īmā dɛ̍nɛ̍ pa̍la᷄ŋ mā bīī lɛ̄ŋnde̍ o̍ 
chi̍e̍ēŋndo̍ ni᷄ŋ. Mūɛ̄īmā ndūa̍ŋ wāŋnda̍ o̍ lɛ̄ŋnde̍ ni᷄ŋ a̍ ko̍l ni̍, ma̍ yɔ̄nu᷄ŋ māā 
wānāā sēēmɛ̍i̍. 

8Kɛ̍ ndu̍ bɛ̍ɛ̍ o̍ lē pīlɛ̍ ni᷄ŋ kpe̍, ō de᷄l mbo̍ pīɔ̄l. Wāŋnda̍, mɔ̍nɛ̍i̍ bīi̍ nya̍ le̍ Ba̍bi̍lɔ̄ŋ. 
Ba̍bi̍lɔ̄ŋ o̍ yɔ̄ŋu̍lu̍ŋ, lā nūūwa̍ ko̍o̍wa̍ŋ le̍ ndu̍ pāūvīī kēŋ chīɔ̄ūwo̍. Kɛ̄lɛ̄ŋgāā dɔ̍ɔ̍ 
mī lā nɔ̄la̍ mī lā sīŋgi̍ ndu̍. 

9“Wānāā lēkāa̍wa̍a̍ cho̍ Ba̍bi̍lɔ̄ŋ nda̍ ā chō dīmu̍la᷅ŋndo̍ āā, ‘Mi̍ ŋ̄ kīndī le̍ Ba̍bi̍lɔ̄ŋ 
chīɔ̄ūwo̍, le̍ mī na̍a̍ ŋ̄ si̍ŋgi̍ ndu̍. Kɛ̍ nāa̍ cho̍ Ba̍bi̍lɔ̄ŋ ndo̍, ō cho̍ na̍ā o̍ se̍ŋgū a̍ ndu̍ 
le̍. Le̍la̍ŋ ŋ̄ mālnu᷄ŋ mī wānā o̍ wānā mi̍i̍ŋgu̍ o̍ lɛ̄ŋndē ndɔ̄le̍ŋ ni̍ŋ. Kāni̍ fo̍ndōle̍, 
Ba̍bi̍lɔ̄ŋ dɛ̍nɛ̍ ndɔ̄ pa̍lāa̍, ō cho̍ dɛ̍nɛ̍ pa̍lāā wānā nɔ̍la̍ mā tu̍u̍ ndu̍ a̍ nyɛ̄ o̍ nyɛ̄ le̍. Ō 
chō ha̍a̍a̍ ō chāŋ lɛ᷅ŋ mbō pīla̍ŋ ha̍la̍a̍ chōo̍ cho̍o̍.’ ” 

10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Wānāā nīa̍a̍ ā chō 
dīmu̍la᷅ŋndo̍ āā, ‘Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m kpe̍nde̍ke̍le̍ māā na̍a̍ ŋ̍ nɔ̍ di̍ ni̍. Ŋ̄ kɔ̄ŋnu᷅ŋ 
Chūlu̍sɛ̄lɛ̄m mī ŋ̄ kɔ̍ di̍mūl wāŋnda̍ lo̍ŋ a̍ nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ ō tōsa̍l 
na̍a̍ wo̍ o̍kɔ̄ɔ̄.’ ” 

11Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ mi̍ wāŋnda̍ Mi̍dīāā a̍ yu̍sā kɔ̄lta̍ŋ le̍ hūnɔ̄ɔ̍ Ba̍bi̍lɔ̄ŋ dēlɔ̄ɔ̍ 
chōo̍, fo̍ndōle̍, ō yēēma̍ mbō tɛ̄ɛ̄mbu̍u̍ Ba̍bi̍lɔ̄ŋ. Chīɛ̄ī ndɔ̍ wāŋnda̍ Ba̍bi̍lɔ̄ŋ a̍ 
tɛ̍ɛ̍mbu̍u̍ wo̍ māā ko̍ŋ o̍ hi᷅ŋ nda̍ ho̍ō mīŋgūl ni̍. Pūa̍a̍ chɔ̄ūwāa̍ cho̍ hu̍nɔ̄ɔ̍ Ba̍bi̍lɔ̄ŋ 
chīŋa̍la᷅ŋndo̍ wa̍, wānāa̍ cho̍ nda̍ chīla̍ŋnda̍ ā chō nda̍ dīmūllo̍ māā, lā sɛ̄ɛ̄mbi̍a̍a̍ 
chi̍ŋu̍a̍ŋ. Lā chu̍a̍ nyɛ᷅la̍ cho̍ māa̍ bōo̍la̍ bɛ̍ndū le̍ nya̍ māndāa̍ o̍ chɔ̄ūwo̍ ni᷄ŋ nda̍ŋ 
mī lā bɛ̄ɛ̄ndi̍a̍ŋ le̍ chɔ̄ūwo̍. 

12Lā chɔ᷄m ta̍a̍māsi̍o̍o̍ le̍ pūa̍a̍ chɔ̄ūwa̍ dīmūllo̍ mā chīŋa̍la᷅ŋ sa̍a̍sāla̍ ba̍lu̍ Ba̍bi̍lɔ̄ŋ 
nda̍ŋ. Lā chɔ̄ɔ̄lu̍ pu̍a̍a̍ chɔ̄ūwa̍ o̍ fo̍ndāŋndā mɛ̄ŋgɛ̄lāā la̍ŋ. Lā sīmi̍ pu̍a̍a̍ o̍ 
fo̍ndāŋndā mɛ̄ŋgɛ̄lāā la̍ŋ mā wa̍ mɛ̄ŋgɛ̄lāa̍. Lā yɔ̍ŋ pu̍a̍a̍ ā ti᷄ŋ mā kɔ̍ vi̍ŋi᷄ŋ mā de᷄l 
nda̍ chōo̍ bōōndi̍i̍ nda̍ ve᷅m kɔ᷅l te̍ ve̍ mā bīī chi̍o̍o̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ kɛ̍ɛ̍si̍a̍a̍ 
le̍ tōsāa̍ a̍ wāŋnda̍ Ba̍bi̍lɔ̄ŋ ndo̍ ndu̍ o̍ to̍sa̍ ho̍ō ni̍. 

13Nya̍ cho̍ ha̍ā mi̍ pēēla̍ŋ lā wā nya̍ īkɛ̄i̍ ta̍u̍ ta̍u̍, ndu̍yɛ̍ mi̍ lā wā ā sūlāā a̍ nyɔ̄ɔ̍ŋ 
nda̍, mɛ̄ɛ̄lu̍la̍ŋ nyāla̍ŋ lā fūūlu̍u̍. Yōōmūlā nyāla̍ŋ lā hi̍ŋ chūwɔ̄ɔ̄ o̍ lēpīlɛ̍ ni᷄ŋ kpe̍. 

14Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō tēŋnu᷄ŋ māā mɛ̄ɛ̍ mbō tōsa̍ mī 
ya̍a̍mɔ̍ɔ̍wa̍ ā hīŋ ku̍ndā bɛ̄ndōo̍ le̍ Ba̍bi̍lɔ̄ŋ dēlɔ̄ɔ̍ chōo̍ mɛ̄ɛ̍ so̍o̍nu̍a̍a̍ ā hūŋ nu̍a̍ā 
ku̍ndā bɛ̄ndōo̍ yɛ̍, ndu̍yɛ̍ mbō tōsa̍ mā yēm Ba̍bi̍lɔ̄ŋ mā wa̍ ndu̍ kūūlīa̍a̍ chōo̍. 

Chōnde̍i ̍le̍ Mɛl̄ɛk̄a̍ sāŋgālāa̍ 
15Mɛ̄lɛ̄ka̍ Ya̍a̍wɛ̄ɛ̄, ndu̍ to̍o̍si̍a̍a̍ chi̍e̍ēŋndo̍ lɛ̄ŋ a̍ kpāāya̍ ndɔ̄ bɛ̍ndōo̍ ni̍. 

A̍ tāāsi̍ ndɔ̄ɔ̍, mbo̍ lō o̍ ko̍ŋ mbo̍ sīmī chi̍e̍ēŋndo̍ ho̍ō kpo̍u̍ mɛ̄ɛ̍ o̍ nɔ̍ le̍ wāa̍ yɛ̍, 
ndu̍yɛ̍ o̍ ko̍ŋ kɔ̍ɔ̍lī, mbo̍ pɛ̄ŋgɛ̄lā ha̍la̍a̍ chōo̍ cho̍o̍ a̍ kɔ̄l kālu̍ ndɔ̄ bɛ̍ndōo̍. 

16Tē ō sōō pɛ̍, mɛ̄ŋma̍ cho̍ o̍ ha̍la̍a̍ ni᷄ŋ nda̍ŋ, kɔ̄la̍ŋ a̍ bɔ̄ɔ̄lūūwo̍ kpu̍ū bɛ̄ndū. Mbō 
tōsa̍ mī mɛ̄ŋmda̍ŋ mā chɛ᷄ŋ lɛ᷅ŋ o̍ chi̍e̍ēŋndo̍ mɛ̄ɛ̄lu̍la̍ŋ mī mā chūūŋgi̍āŋ o̍ ha̍la̍a̍ 
ni̍ŋ cho̍o̍ cho̍o̍ mī mā sīmnu᷄ŋ pi̍ɔ̍ɔ̍. Mbō yɔ᷄ŋ pīɔ̍ɔ̍ o̍ chi̍e̍ēŋndo̍ ni᷄ŋ, lātūlu̍ a̍ nyɛ̄ 
ŋūāla̍lɛ̍ī ŋūāla̍lɛ̍īyo̍ ō wa̍ kīōlōo̍ o̍ pīɔ̄ɔ̄ kōŋ ni̍ŋ cho̍o̍ cho̍o̍. O̍ ko̍ŋ kɔ̍ɔ̍lī, mbō yɔ᷄ŋ 
hūēīye̍ fūlāa̍ nāa̍ i̍ cho̍ ī kɛ̄sīāā wa̍. 

17Wānā o̍ wāna̍ che᷅ wa̍lta̍ o̍ to̍sā la᷅ŋ nda̍ŋ pɛ̍, mā yi̍ya̍ŋ a̍ na̍a̍ wāŋnda̍ chīe̍e̍ya̍, 
chūānɔ᷄ŋndo̍ na̍a̍ ŋ̄ chūānūŋ ni̍ māā dīɔ̄mnda̍ ko̍ na̍a̍ ŋ̄ chō ni̍, māā ŋ̄ nɔ̍ kɔ̍l kālu̍ o̍ 
kɔ̄l kālu̍ le̍. Wānāa̍ to̍sā wa̍llo̍ a̍ ko̍o̍līi̍yo̍ŋ mā tōōsīāā nyɔ̍ɔ̍ŋ le̍ mu̍ŋ sōōlūūwo̍ māā 
mɛ̄lɛ̄ka̍a̍ wa̍ bɛ̍ɛ̍ si̍ɔ̍mbu̍la̍ŋ la̍ bi̍ī nda̍ ni̍. Kāni̍ fo̍ndōle̍, nyɛ̄m nda̍ tōōsīāā mu̍ŋ 
ndo̍ŋ nyɛ̄m lāchōōwa̍ŋ ko̍ni̍ ŋ̍ cho̍ ni̍, ŋ̄ nɔ̍ yo̍o̍mū o̍ yōōmū le̍. 

18Nyɛ̄m mu᷅ŋ ki̍nɛ̍i̍ nyɛ̄m fo̍ndo̍ŋ ko̍ ŋ̍ cho̍ ni̍, nyɛ̄m lāchōōwa̍ŋ mu̍ŋ ni̍. Ndu̍yɛ̍ tē 
pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ ki̍lūl ni̍ŋ nyɛ᷅m mu᷅ŋ yāmɛ̍i̍ le̍ŋ lē fūūlu̍u̍ pɛ̍, ŋ̄ chō hūnɔ̄ɔ̄ 
wā ŋ̄ tɛ̄ɛ̄mbāā kpo̍u̍. 

19Kɛ̍ Mɛ̄lɛ̄ka̍ I̍sɔ̄lūɛ̍i̍ya̍ ndu̍ ndu̍ cho̍ māā nyɔ̄ɔ̍ŋ mu᷅ŋ te̍. Ndu̍ to̍o̍si̍a̍a̍ nyɔ̄ɔ̍ŋ kpo̍u̍ 
o̍ chi̍e̍ēŋndo̍ chōo̍ ni̍. O̍ ko̍ŋ kɔ̍ɔ̍lī, mbo̍ hɛ̄lī yu̍ŋgo̍o̍ I̍sɔ̄lūɛ̍i̍ mbo̍ sīīŋgūū ndu̍ māā 
wānāā ndɔ̄ kpe̍e̍kpe̍i̍. Mɛ̄lɛ̄ka̍ kōŋ, ndu̍ nɔ̍ dīōla̍ŋ ni̍, āā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ 
kpo̍u̍ wo̍. 

Ba̍bil̍ɔŋ̄ cho̍ ku̍ndūwa̍ Mɛl̄ɛk̄a̍ Ya̍a̍wɛɛ̄ ̄wo̍ ni ̍
20Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ba̍bi̍lɔ̄ŋ, nu̍m cho̍ ku̍ndūwa̍ nūu̍ ni̍, wōlɔ̄ɔ̄ ni̍ chɔ̄ūwo̍. 
Nūm ya̍ I̍ cho̍ kpe̍ku̍ so̍li̍ŋ ni̍, le̍ mī tɛ̍ɛ̍mbūū lɛ̄ŋnde̍ ndu̍yɛ̍ a̍ māsɛ̄i̍ o̍ chi̍e̍ēŋndo̍ 
ni̍ŋ. 

21Nūm ya̍ I̍ cho̍ kpe̍ku̍ so̍li᷄ŋ ni̍, le̍ mi̍ tɛ̍ɛ̍ndūū su̍a̍a̍ ndu̍yɛ̍ a̍ wānāa̍ ku̍ā o̍ su̍a̍ā kāŋ 
chōo̍ wa̍. Nūm ya̍ I̍ cho̍ kpe̍ku̍ so̍li᷄ŋ ni̍, le̍ mī tɛ̍ɛ̍mbu̍u̍ nyɛ̄lā nyāāna᷄ŋnda̍ su̍a̍a̍ ā 
nāŋ nda̍ŋ, ndu̍yɛ̍ a̍ wānāa̍ ku̍ā a̍ nyɛ̄lā lāŋ nda̍. 

22Nūm ya̍ I̍ cho̍ kpe̍ku̍ so̍li᷄ŋ ni̍, le̍ mī di̍u̍ pūa̍a̍ a̍ wāŋ lāāndūa̍a̍. Nūm ya̍ I̍ cho̍ kpe̍ku̍ 
so̍li᷄ŋ ni̍, le̍ mī di̍u̍ bɛ̄ndūāā yūvɛ̍i̍ya̍ a̍ chūāā fe̍le̍ŋgu̍a̍a̍. Nūm ya̍ I̍ cho̍ kpe̍ku̍ so̍li᷄ŋ 
ni̍, le̍ mī di̍u̍ chūāāmbūāā pīāāndūa̍a̍ a̍ chūāāmbūāā lāāndūa̍a̍. 

23Nūm ya̍ I̍ cho̍ kpe̍ku̍ so̍li᷄ŋ ni̍ le̍ mī di̍u̍ wānāā māndāā lāsāa̍ ndu̍yɛ̍ a̍ sāa̍ ndāa̍ 
lātūlu̍. Nūm ya̍ I̍ cho̍ kpe̍ku̍ sōli̍ŋ ni̍, le̍ mī di̍u̍ wānāā wa̍lta̍ ŋ̄chīɛ̄ɛ̄ wa̍, ndu̍yɛ̍ a̍ 
nāūwāā ndāā wa̍a̍ lātūlu̍. Nūm ya̍ I̍ cho̍ kpe̍ku̍ so̍li᷄ŋ ni̍, le̍ mī tɛ̍ɛ̍mbu̍u̍ māsāa̍ 
ndu̍yɛ̍ a̍ wānāā bɛ̄ndūa̍a̍ cho̍ nda̍ wa̍llo̍ o̍ bā bɛ̄ŋgu̍ wa̍.” 

A̍ dɛn̍ɛ ̍pa̍lāā wāŋnda̍ Ba̍bil̍ɔŋ̄ a̍ sɔl̍ā niŋ̍ ndo̍ o̍kɔɔ̄ ̄
24Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ o̍ hɔ̄l kpe̍nde̍ke̍le̍ ya̍ I̍ cho̍ Ba̍bi̍lɔ̄ŋ, a̍ wānā o̍ 
wāna̍ cho̍ Ba̍bi̍lɔ̄ŋ māa̍ mīŋgūl ni̍, mī lā chē, fo̍ndōle̍ le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ 
tōsa̍ Chūlu̍sɛ̄lɛ̄m chi̍e̍e̍. 

25Ba̍bi̍lɔ̄ŋ, ā chō māchūāā māā lūāŋīī kpāāyɛ̄ī bɛ̄ndūe̍i̍, lūāŋīi̍ tɛ̍ɛ̍mbu̍u̍ chi̍e̍ēŋndo̍ 
kpo̍u̍ ve̍. Kɛ̍ ndu̍yɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, I̍ si̍mnu̍ŋ ya̍a̍mɔ̍ɔ̍nɔ̍ nu̍m. I̍ cho̍ nu̍m sāā a̍ 
bā kpa̍ mī lo̍ o̍ ko̍ŋ mī tu̍si̍ nu̍m tōōlō mī mi̍ŋgi̍ nu̍m lɛ̄ŋ mɛ̍ mɛ̍. Tē I̍ chi̍i̍ a̍ nūm pɛ̍ 
kpo̍u̍, ā chō yɔ̄nɔ᷄ŋ mɛ̄ɛ̍ pēmbīī ŋūālɛ̍i̍ye̍ ī wā nu̍a̍ā yɛ̍. 

26Pōūwo̍ ō pīlɛ̍ bɛ̍ɛ̍ kpe̍, wāŋndo̍ se̍e̍lūŋ ni̍ŋ ndu̍ ō kɛ̄ndɛ̄ o̍ nūm ni̍ŋ le̍ chīyīī chīɛ̄ī 
tāŋgūl kɛ̄lɛ̄ŋgāā le̍ lēsūŋgbu̍ ta̍ŋgūl bɛ̍ɛ̍ le̍. Ā chō ītāmu̍ mā sīmnu᷄ŋ dɛ̍ŋgbɛ̍ le̍ fɛ̍ɛ̍ŋ 
a̍ fɛ̍ɛ̍ŋ. I̍ cho̍ nu̍m fāŋā o̍ chi̍e̍ēŋndo̍ chōo̍ ba̍ū. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍. 

27“Lā chɔ᷄m ta̍a̍māsi̍o̍o̍ le̍ wāŋnda̍ dīmūllo̍ le̍ kɔ̄la̍ŋ le̍ sɔ̍ŋgɔ̍ɔ̍. Lā bālu̍ a̍ bu̍lu̍ 
chɔ̄ūwo̍ hɔ̄ŋndo̍ o̍ lɛ̄ŋnde̍ ni᷄ŋ. Lā bɛ̄ɛ̄ndi̍a̍a̍ lɛ᷅ŋnde̍ le̍ kɔ̄la̍ŋ sɔ̍ŋgɔ̍ɔ̍ a̍ Ba̍bi̍lɔ̄ŋ. Lā 
dīmu̍l ma̍sɛ̄i̍ o̍ lɛ̄ŋīī yɛ̍ yɛ̍i̍ ni᷄ŋ le̍ kɔ̄la̍ŋ sɔ̍ŋgɔ̄ɔ̍ a̍ Ba̍bi̍lɔ̄ŋ, ndi̍ yɔ̍nūŋ ni̍ māā 
A̍lu̍a̍lu̍a̍tī a̍ Mi̍nī, a̍ A̍si̍kɛ̍na̍sī. Lā hɛ̄li̍ wa᷅ŋndo̍, mbō si᷄m pūa̍a̍ chɔ̄ūwa̍ chīla̍ŋ le̍ 
sɔ̍ŋgɔ̄ɔ̍ a̍ Ba̍bi̍lɔ̄ŋ. Lā yɔ̍ŋ su̍a̍ā chɔ̄ūwa̍ ku̍ndā bɛ̄ndōo̍ mɛ̄ɛ̍ so̍o̍nu̍a̍a̍ ā wā nu̍a̍ā 
ku̍ndā yɛ̍. 

28Lā bɛ̄ɛ̄ndi̍a̍a̍ lɛ᷅ŋnde̍ le̍ hūnɔ̄ɔ̍ sɔ̍ŋgɔ̍ɔ̍ a̍ Ba̍bi̍lɔ̄ŋ. Lā dīmu̍l ma̍sāā bɛ̍ndūa̍a̍ Mi̍dīāā 
a̍ māsāa̍ ndāā pɔ̍mbūa̍a̍ o̍ ko̍ŋ kɔ̍ɔ̍lī a̍ wānāā ndāā bɛ̍ndūa̍a̍, ndu̍yɛ̍ a̍ lɛ̄ŋīi̍ cho̍ nda̍ 
o̍ bā bɛ̄ŋgu̍ ve̍ kpo̍u̍ mā bɛ̄ɛ̄ndi̍a̍ŋ le̍ hūnɔ̄ɔ̍ sɔ̍ŋgɔ̄ɔ̍. 

29Wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, ā chō nyīīyāa̍ ndu̍yɛ̍ ma̍ wā 
nyūūmbɔ᷄ŋndo̍ a̍ nyɛ̄ nɛ̄īyāā, fo̍ndōle̍, nyɛ̄ o̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ kɛ̍ɛ̍si̍a̍a̍ le̍ 
tōsāa̍ a̍ Ba̍bi̍lɔ̄ŋ, ō pīlɛ̍ bɛ̍ɛ̍ cho̍ lo᷅ le̍ tōsāa̍ le̍. I̍ cho̍ tōsā mī Ba̍bi̍lɔ̄ŋ o̍ ta̍mbu̍ mbō 
sīmnu᷄ŋ lɛ᷅ŋndē po̍l nāa̍ wāna̍ chi̍e̍e̍ o̍ che᷅l te̍ wa̍. 

30So̍vɛ̄i̍ya̍ Ba̍bi̍lɔ̄ŋ sīōōŋnde̍ bīī nda̍, ā pɛ̄ŋgi̍ sɔ̍ŋgɔ̄ɔ̍. Ā chōŋnu᷄ŋ o̍ fo̍ndāŋndā 
ndāla̍ cho̍ lā bɛ̄ɛ̄ndīāā lā kālā ka̍lā le̍ nda̍ māndāa̍ la̍ŋ ma̍ wō le̍ fūlāa̍. Yōōmūa̍ŋ 
mā fūla̍ nda̍ po̍. Ā yɔ̄nu̍ŋ mɛ̄ɛ̍ wāŋ lāāndūa̍a̍ ā chō nu̍a̍ā ā nɔ̍ kpa̍a̍yā le̍ yɛ̍. Chīɛ̄īla̍ŋ 
Ba̍bi̍lɔ̄ŋ la̍ cho̍ o̍ yīŋ. Dīōlā sa̍a̍sa̍la̍ŋ Ba̍bi̍lɔ̄ŋ kpo̍u̍ lā chō lā pēsī pēsīāā. 

31Ki̍i̍la̍a̍ kōmāllo̍ tu̍ŋ nda̍ chō māsāa̍ Ba̍bi̍lɔ̄ŋ a̍ yōōŋgūla̍ŋ ni̍, mā dīmūl ndu̍ māā 
ya̍a̍mɔ̍ɔ̍wa̍ ā chīi̍ chi̍o̍o̍ chūā kpo̍u̍, ki̍i̍la̍nɔ̍ fa̍ŋāŋ ko̍, ho̍ō ō hūŋ. 

32Fo̍ndāŋndā tāŋāāla̍ŋ kpo̍u̍, ya̍a̍mɔ̍ɔ̍wa̍ chīi̍ la̍ŋ bīyɔ̄ɔ̄. O̍ ko̍ŋ kɔ̍ɔ̍lī, fo̍ndāŋndā 
nda̍ bɛ̄ɛ̄ndi̍a̍a̍ lā kālā ka̍lā le̍ nda̍ māndāa̍ la̍ŋ, ya̍a̍mɔ̍ɔ̍wa̍ ā chīi̍ la̍ŋ lūmī kpo̍u̍, mi̍ 
sīōōŋīī bɛ̄ndū bɛ̄ndūe̍i̍ ī bīī so̍vɛ̄i̍ya̍.” 

33Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, I̍sɔ̄lūɛ̍i̍ya̍ Mɛ̄lɛ̄ka̍ ndāa̍ ō dīmi̍ wo̍ cho̍ 
ho̍ō ni̍. Ō dīmi̍ māā, Ba̍bi̍lɔ̄ŋ o̍ cho̍ māchūāā mɛ̄ɛ̍ wi̍tīi̍yo̍ŋ ŋ̄ wā nu̍a̍ā o̍ fo̍ndā 
nɛ̄īyāā ŋ̄wi̍tīi̍yo̍ le̍ nɛ̄īyo̍ yɛ̍. Ō bēndu̍ lɛ̍ ni̍ŋ a̍ ti᷅ŋ te̍, ī chō hūnɔ̄ɔ̄ yɔ̄nɔ᷄ŋ a̍ Ba̍bi̍lɔ̄ŋ 
mɛ̄ɛ̍ nda̍ kīālū nu̍a̍ā wi̍tīi̍yo̍ŋ yɛ̍. 

34Māsāa̍ Nābi̍u̍kānɛ̍ɛ̍sā ho̍ō Ba̍bi̍lɔ̄ŋ ō dē na̍a̍ mbo̍ kūāŋ na̍a̍ kɔ̍ kɔ̍, mbo̍ chīī 
kpāāya̍ nāa̍. 

Ō mɛ̍i̍ na̍a̍ mɛ̄ɛ̍ kpɛ̍ɛ̍nɛ̍i̍ fo̍ndūe̍i̍ ī wā nu̍a̍ā yɛ̍. Mɛ̄ɛ̍ kɛ̄ūwo̍ ō mīāl nu̍a̍ā nyɔ̄ɔ̍ yɛ̍, 
le̍nde̍ o̍ me᷅l na̍a̍ ni̍, mbo̍ pūm nyɛ̄m nāŋ kɛ̍ndɛ̄ kɛ̍ndɔ̍ŋ cha̍ cha̍. Mɛ̄ɛ̍ o̍ me᷅l na̍a̍, 
mbo̍ kɔ̍ ku̍i̍sī na̍a̍ nāa̍ che᷅le̍ŋ. 

35Wāŋnda̍ Chūlu̍sɛ̄lɛ̄m a̍ cho̍ dīmīo̍o̍ māā, mɛ̄ɛ̍ wāŋnda̍ Ba̍bi̍lɔ̄ŋ a̍ lu̍ɛ̍ī na̍a̍ chōo̍ 
na̍a̍ chūāā nāa̍ lātūlu̍ a̍ sɔ̍ŋgɔ̄ɔ̍ yɛ̍, Mbɔ̄ māā nda̍ bɛ̍ɛ̍ ī yɔ̄nu̍ŋ nda̍ le̍nde̍ fɔ̍. Wāŋnda̍ 
Chūlu̍sɛ̄lɛ̄m a̍ cho̍ dīmīo̍o̍ āā, “Mbɔ̄ māā tɔ̍ɔ̍ya̍ŋ pīɔ̍m wānāā nāa̍ wāŋnda̍ Ba̍bi̍lɔ̄ŋ 
a̍ di̍u̍ wa̍ 

ō wa̍ wa᷅ŋnda̍ Ba̍bi̍lɔ̄ŋ chōo̍ fɔ̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ ma̍lā niŋ̍ Is̍ɔl̄ūɛi̍y̍a̍ yɛ ̍o̍kɔɔ̄ ̄
36Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ 
Chūlu̍sɛ̄lɛ̄m, ya̍ Mɛ̍lɛ̄ka̍ I̍ cho̍ sūŋgɔ̄ɔ̄ le̍ nya̍ ndu̍yɛ̍ nyɛ̄ o̍ nyɛ̄ ya̍a̍mɔ̍ɔ̍wa̍a̍ nyāa̍ ā 
tōsa̍l nya̍ mī mi̍ŋgu̍l nda̍ māa̍. I̍ cho̍ pēe̍ nda̍ mɛ̄ŋmā īhɛ᷄llo̍ vēēlīāā ndu̍yɛ̍ o̍ ko̍ŋ 
kɔ̍ɔ̍lī, mī vēēli̍a̍a̍ pēēla̍ ndāla̍ pɔ̍mbɔ̄la̍ŋ kpo̍u̍. 

37Ba̍bi̍lɔ̄ŋ o̍ cho̍ hūnɔ̄ɔ̄ tāmbu̍ mbō sīmnu᷄ŋ be̍mbe̍la̍ŋ kpo̍sōŋ. Ō chō hūnɔ̄ɔ̄ 
sīmnɔ᷄ŋ fo̍ndāŋ tūŋāā yōndūa̍a̍ ā chāl lo̍. Wāŋnda̍ chō hūnɔ̄ɔ̄ Ba̍bi̍lɔ̄ŋ chɔ̄ mī 
sīōōŋīī bɛ̄ndūe̍i̍ ī bīī nda̍, ndu̍yɛ̍ mī wāŋnda̍ ā sīīŋgu̍u̍ ndu̍ nyɛ̄ māmāā. Ō chō 
hūnɔ̄ɔ̄ sīmnɔ᷄ŋ fo̍ndāŋ wāna̍ chi̍e̍e̍ o̍ che᷅l ni̍ŋ te̍ wo̍. 

38Wāŋnda̍ Ba̍bi̍lɔ̄ŋ mɛ̄ɛ̍ kpɔ̍kūŋnda̍ ā bālū nu̍a̍ā vīsīa̍a̍ kɔ̄ɔ̄lī a̍ pɛ̄ɛ̄līa̍a̍ le̍ nda̍ bīyɔ̄ɔ̍ 
yɛ̍, le̍nde̍ nda̍ bālū wa᷅ŋnda̍ kɔ̄ɔ̄lī ni̍. Mɛ̄ɛ̍ kpɔ̍kūŋāā chūāūwa̍ ā wā nu̍a̍ā pɛ̄ɛ̄līa̍a̍ 
yɛ̍, le̍nde̍ nda̍ kūūlīāā wa᷅ŋnda̍ chōo̍ ni̍. 

39Kɛ̍ ndu̍yɛ̍ mɛ̄ɛ̍ yēēmɛ̍i̍ nyɛ̄ dīa̍a̍ ī chō nda̍ chō bɛ̄ndōo̍ yɛ̍, I̍ cho̍ nda̍ bɔ̄ŋa᷅ŋ dīāā 
nyɛ̄ dīāā bɛ̄ndōo̍ tōōsīāl. I̍ cho̍ tōsā mī wānā o̍ wānā ko̍l mbō hīni̍ kɔ̄l, ndu̍yɛ̍ mī 
mā bīī ndu̍. Mūɛ̄īya̍ŋ mā chō wānā o̍ wānā bi̍yɔ̄ɔ̄ mbō lɔ᷅l, ndu̍yɛ̍ tē ō lɔ᷄l pɛ̍ fɛ̍ɛ̍ŋ a̍ 
fɛ̍ɛ̍ŋ ō ti̍ndū lɛ̍ le̍. 

40Mɛ̄ɛ̍ nda̍ kūā nu̍a̍ā a̍ sāa̍ le̍ nda̍ dīūwo̍ yɛ̍, le̍nde̍ ya̍ I̍ ku̍ā ni̍ŋ a̍ nda̍ ni̍ le̍ nda̍ 
dīūwo̍. Ndu̍yɛ̍ mɛ̄ɛ̍ nda̍ dīū nu̍a̍ā sāa̍ ko̍ndu̍a̍a̍ a̍ chūīŋāā tōōyīa̍a̍ o̍ fo̍ndā nda̍ dīū 
chɔ̍lūa̍a̍ wo̍ yɛ̍, le̍nde̍ nda̍ dīū ni̍ŋ nda̍ ni̍.” 

Nyɛ ̍yɔn̍ūŋ niŋ̍ a̍ Ba̍bil̍ɔŋ̄ ndo̍ 
41Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ba̍bi̍lɔ̄ŋ o̍ chu̍ū bīyɔ̄ɔ̄. Chi̍e̍e̍ lɛ̄ŋnde̍ o̍ chi̍e̍ēŋndo̍ ni᷄ŋ 
kpo̍u̍ ndi̍ i̍i̍ sa̍ŋgālā wo̍, ō chūū bīyɔ̄ɔ̄. Wāŋnda̍ o̍ lɛ̄ŋnde̍ ni᷄ŋ kpo̍u̍, ā chō hūnɔ̄ɔ̄ 
Ba̍bi̍lɔ̄ŋ chɔ̄ mī kɔ̄ndɔ̄fi̍llo̍ ō bīī ndu̍ mbō hāndu̍ŋ ba̍a̍ o̍ sōndō. 

42Pēe̍ mɛ̄ŋmā īhɛ᷄llo̍ ō chūa̍ Ba̍bi̍lɔ̄ŋ. Ō hīŋ a̍ kpāāyāa̍ a̍ hūēīyīī bɛ̄ndūe̍i̍ mbo̍ hu᷄ŋ 
ku̍mbū ndu̍ kpo̍u̍. 

43Chi̍o̍o̍ŋ Ba̍bi̍lɔ̄ŋ ŋ̍ ta̍mbu̍ mi̍ ŋ̄ sīmnu᷄ŋ fo̍ndāŋndā wāŋnda̍ chā mī kɔ̄ndɔ̄fi̍llo̍ bīī 
nda̍ mā hāndu̍ŋ ba᷅la̍ŋ o̍ lāsōndō la̍ŋ. Ba̍bi̍lɔ̄ŋ o̍ si̍mnu᷄ŋ lɛ᷅ŋndē pīɔ̄ɔ̄ o̍ pīɔ̄ɔ̄ ō se᷅ lɛ̍ 

le̍ni̍ŋ te̍ le̍ŋ, ndu̍yɛ̍ mbo̍ sīmnu᷄ŋ po̍llo̍. Ō sīmnu᷄ŋ lɛ᷅ŋndē wāna̍ chi̍e̍e̍ o̍ che᷅ lɛ̍ le̍ni̍ŋ 
te̍ le̍ŋ, kɛ̄lɛ̄ŋgāāle̍, mī wāna̍ chi̍e̍e̍ o̍ ke̍e̍ku̍ bɛ̍ɛ̍ le̍ni̍ŋ. 

44I̍ cho̍ Ba̍āl, mɛ̄lɛ̄ka̍ wāŋnda̍ Ba̍bi̍lɔ̄ŋ a̍ so̍o̍lūūwo̍ nyɛ̄ pālāa̍ tūsī chōo̍, ndu̍yɛ̍ nyɛ̄ 
o̍ nyɛ̄ o̍ de᷅, mī to̍sa̍ mbō kūīsi̍ ndu̍ kpo̍u̍. “I̍ cho̍ tōsā wāŋnda̍ che᷅ŋ ndɛ̍ o̍ lɛ̄ŋnde̍ 
ni᷄ŋ mā hūŋ kpɔ̍lɔ̄kpɔ̄lɔ̄ le̍ ndu̍ sōōlūūwo̍ le̍. “Sāāsa̍ ba̍lu̍ Chūlu̍sɛ̄lɛ̄m ndo̍ ō chūū 
dēlɔ̄ɔ̄. 

45Wānāā nīa̍a̍ lā fūla̍ lo̍ŋ mī lā nyāānu̍ŋ. Lā nyāānu̍ŋ, yɔ̄ŋi̍ yōōmūlā nyāla̍ŋ lā 
tāmbu̍. Lā nyāānu̍ŋ mī lā fūla̍ o̍ tu̍mbe̍ ka̍lā ka̍la̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ bɛ̄ŋgu̍. 

46Ā yɔ᷄ŋ bɛ̍ɛ̍ mī yōōŋgūla̍ŋ lā wa̍ nya̍ kōmāllo̍ o̍ lɛ̄ŋnde̍ŋ nde᷅ŋ ni᷄ŋ a̍ chɔ̄ūwo̍ o̍kɔ̄ɔ̄, 
kɔ̄ltā nyāla̍ hi̍i̍lu᷄ŋ te̍, lā yɔ᷅ŋ īsīōōŋ te̍. Yōōŋgūlā yɛ̍ yɛ̍la̍ŋ lā wā ni̍ŋ nya̍ kōmāllo̍ 
wɔ̄sī o̍ wɔ̄sī. Lā wā ni̍ŋ tu̍e̍i̍yɔ̄ɔ̍ māā sɔ̍ŋgɔ̄ɔ̍ chō o̍ lɛ̄ŋnde̍ŋ nde̍ŋ ni᷄ŋ, ndu̍yɛ̍ o̍ ko̍ŋ 
kɔ̍ɔ̍lī, mī lā tūēī māā māsāa̍ nda̍ māsāa̍ ā chō sɔ̍ŋgɔ̄ɔ̍. 

47Kāni̍ fo̍ndōle̍, te̍le̍ŋ cho̍ fūūlūū I̍ cho̍ hūnɔ̄ɔ̄ chi̍e̍e̍ tɔ̍ɔ̍ma̍ bɛ̄ndōo̍ ho̍ō nyɛ̄ pālāa̍ 
tūsī chōo̍, lātūlu̍ a̍ mɛ̄lɛ̄ka̍a̍ ndāa̍ nda̍ pīɛ̄īya̍ kpo̍u̍. Si̍ɔ̍mbu̍la̍ bɛ̄ndūla̍ŋ lā chō 
hūnɔ̄ɔ̄ lɛ̄ŋndē Ba̍bi̍lɔ̄ŋ nde̍ŋ kpo̍u̍ bi̍yɔ̄ɔ̄. Wānāā nda̍ dīū ni̍ŋ Ba̍bi̍lɔ̄ŋ nda̍, ā wā ni̍ŋ 
a̍ ti̍u̍wāā bā o̍ bā fe̍e̍. 

48Tē Ba̍bi̍lɔ̄ŋ o̍ de̍l ya̍a̍mɔ̍ɔ̍wa̍ o̍ bā pɛ̍, nyɛ̄ o̍ nyɛ̍ cho̍ o̍ chi̍e̍ēŋndo̍ chōo̍, ndu̍yɛ̍ a̍ o̍ 
ha̍la̍a̍ ni̍ŋ cho̍o̍ cho̍o̍, nda̍ kpo̍u̍ ā chō nya̍a̍le̍ dɔ̍ɔ̍nɔ᷄ŋ mā dēŋi̍ chōo̍ cho̍o̍ a̍ kɔ̄ltā 
kɛ̄ndɛ̄la̍ŋ. Wānāā tɛ̄ɛ̄mbāa̍ ā chō chɔ̄nɔ᷄ŋ ba᷅ lūāŋndo̍ mā hu᷄ŋ de᷅l Ba̍bi̍lɔ̄ŋ chōo̍ mā 
tɛ̄ɛ̄mbu̍u̍ ndu̍. 

49Ba̍bi̍lɔ̄ŋ o̍ cho̍ hūnɔ̄ɔ̄ dēlɔ̄ɔ̄. Mɛ̄ɛ̍ wāŋnda̍ Ba̍bi̍lɔ̄ŋ a̍ di̍u̍ I̍sɔ̄lūɛ̍i̍ya̍ ndu̍yɛ̍ a̍ 
wāŋnda̍ o̍ chi̍e̍ēŋndo̍ ni᷄ŋ yɛ̍, nda̍ bɛ̍ɛ̍ le̍nde̍ nda̍ dīū ni̍ŋ nda̍ ni̍. Ya̍ Mɛ̍lɛ̄ka̍ Ya̍a̍wɛ̄ɛ̄, 
ya̍ so̍ō ni̍.” 

Nyɛ ̄Mɛl̄ɛk̄a̍ dīmi ̍a̍ Is̍ɔl̄ūɛi̍y̍a̍a̍ nda̍ kūɛ ̄Ba̍bil̍ɔŋ̄ nda̍ o̍kɔɔ̄ ̄wo̍ 
50Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ wānāā ndūa̍a̍ nda̍ kūɛ̄ Ba̍bi̍lɔ̄ŋ nda̍ o̍kɔ̄ɔ̄ wo̍ cho̍ 
ho̍ō ni̍. Ō dīmi̍ āā, “Nya̍ hɛ̍lu᷄ŋ pi̍ɔ̍mndo̍ mi̍ lā hūŋ o̍ lɛ̄ŋnde̍ŋ nde᷅ŋ ni᷄ŋ nda̍, lā fūla̍ 
o̍ lɛ̄ŋnde̍ŋ nde᷅ŋ ni᷄ŋ mī lā kūɛ̄. Lā si᷅m te̍. Mi̍ chē bɛ̍ɛ̍ mi̍ lā wā o̍ lɛ̄ŋndē lēvīlte̍ŋ ni᷄ŋ, 
kɛ̍ lā lōōnu̍ŋ a̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍kɔ̄ɔ̄, ndu̍yɛ̍ mī lā yīya̍ŋ a̍ Chūlu̍sɛ̄lɛ̄m o̍kɔ̄ɔ̄. 

51Lā chō dīmīo̍o̍ āā, ‘Ŋ̄ sɔ̄la̍ bɛ̄ɛ̄la̍ ta̍mbɛ̍i̍la̍ŋ. Yēīyo̍ kpe̍e̍kpe̍i̍ nda̍ yēi̍ ho̍ō na̍a̍ ni̍. 
Si̍ɔ̍mbu̍la̍ bɛ̄ndūla̍ŋ lā bīī na̍a̍ a̍ bōlle̍ mɔ̍ɔ̍su̍, fo̍ndōle̍, le̍ wānāā lēkāa̍wa̍, ma̍ hūŋ 
ma̍ hu᷄ŋ lu̍ɛ̍ī o̍ fo̍ndālā dīāndāā la̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ni᷄ŋ.’ 

52Kɛ̍ ndu̍yɛ̍ mī di̍mu̍l nya̍, te̍le̍ŋ cho̍ fūūlūū, I̍ cho̍ Ba̍bi̍lɔ̄ŋ nyɛ̄ pālāa̍ tūsī chōo̍ nda̍ 
mɛ̄lɛ̄ka̍a̍ ndūa̍a̍ lātūlu̍ kpo̍u̍. Tē te̍le̍ŋ ko̍ŋ ō fūūlu̍u̍ pɛ̍, wānāā nda̍ bōōlūū ni̍ŋ o̍ 
chɔ̄ūwo̍ ni᷄ŋ nda̍ ā wā ni̍ŋ a̍ ti̍u̍wāā lɛ̄ŋnde̍ŋ nde᷅ŋ kpo̍u̍ mā wa̍ kūŋnda̍ŋ a̍ nyɛ̄ 
nɛ̄īyāa̍. 

53Ndu̍yɛ̍ tē te̍le̍ŋ ko̍ŋ ō fūūlu̍u̍ pɛ̍, ā yɔ᷄ŋ bɛ̍ɛ̍ mī Ba̍bi̍lɔ̄ŋ o̍ he̍l o̍ ha̍la̍a̍ ni᷄ŋ, mbō kɔ̍ 
ta̍ŋgūl fo̍ndāa̍ lo̍ŋ mbō bālu̍ ndu̍ a̍ sāāsā ka̍lā ka̍lā bɛ̄ndōo̍ le̍ ndu̍ māndāa̍, I̍ cho̍ 

wāŋnda̍ vīōmɔ̄ɔ̄ mā kɔ̍ de᷅l ndu̍ chōo̍ mā tɛ̄ɛ̄mbu̍u̍ ndu̍. Ya̍ Mɛ̄lɛ̄ka̍ Ya̍a̍wɛ̄ɛ̄ ya̍ so̍ō 
ni̍.” 

A̍ mɛɛ̄ ̍Ba̍bil̍ɔŋ̄ o̍ ta̍mbū niŋ̍ kpo̍u̍ yɛ ̍o̍kɔɔ̄ ̄
54Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Lā ya᷄ŋ ndɔ̍ ni᷅la̍ŋ, mī lā tūēī cha᷄ŋnda̍ cho̍ sūɛ̍i̍ Ba̍bi̍lɔ̄ŋ 
nda̍ŋ. Lā tūe̍i̍ yɔ̍ se᷅ bɔ̍ɔ̍lūū bɛ̄ndu̍ cho̍ sūɛ̍i̍ Ba̍bi̍lɔ̄ŋ ndo̍, a̍ mɛ̄ɛ̍ nda̍ chō lɛ̄ŋnde̍ 
tɛ̄ɛ̄mbūūwo̍ tɛ̄ɛ̄mbūū bɛ̄ndōo̍ yɛ̍. 

55Ya̍ Mɛ̍lɛ̄ka̍ Ya̍a̍wɛ̄ɛ̄ cho̍ Ba̍bi̍lɔ̄ŋ tɛ̄ɛ̄mbūū, ndu̍yɛ̍ mī to̍sa̍ mī Ba̍bi̍lɔ̄ŋ o̍ me̍i̍ kpi᷅li̍. 
Ya̍a̍mɔ̍ɔ̍wa̍ ā chō hūnɔ̄ɔ̄ a̍ kpāāyā bɛ̍ndōo̍ mā hu᷄ŋ chi᷅ŋa̍la᷅ŋ Ba̍bi̍lɔ̄ŋ, mɛ̄ɛ̍ mɛ̄ŋnda̍ŋ 
mā hūŋ nu̍a̍ā a̍ kpāāyā bɛ̍ndōo̍ mī mā wa̍ īkpōku̍ kpo᷅ku̍e̍i̍ yɛ̍. Bɔ̄ɔ̄lūū chɔ̄ūwo̍ ō 
wā ni̍ŋ su̍ɛ̍i̍ Ba̍bi̍lɔ̄ŋ kpo̍u̍. 

56Wānāa̍ tɛ̄ɛ̄mbāa̍ ā hīŋ le̍ Ba̍bi̍lɔ̄ŋ dēlɔ̄ɔ̍ chōo̍. Ā bīū bi̍u̍ ku̍u̍ba̍a̍ chɔ̄ūwa̍ Ba̍bi̍lɔ̄ŋ 
ndu̍yɛ̍ ma̍ yīmī chīɔ̄ūlā ndāla̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ tu̍sī wāŋnda̍ nyɛ̄ pālāa̍ 
chōo̍ le̍ yɔ̄ŋndā ndāla̍ŋ wɔ̍ɔ̍ŋnda̍ŋ ndo̍ ya̍ I̍ cho̍ ni̍. Nyɛ̄ o̍ nyɛ̄ Ba̍bi̍lɔ̄ŋ o̍ to̍sa̍ ō chō 
pāāwā kōŋ chūā ō pīāā cha̍. 

57Wānāā bɛ̄ndūa̍a̍ cho̍ Ba̍bi̍lɔ̄ŋ nda̍ ni̍, a̍ wānāā kɔ̄l kālu̍a̍a̍ cho̍ lo̍ŋ nda̍, a̍ māsāa̍ 
ndāā pɔ̍mbūa̍a̍, a̍ bōlīī so̍vɛ̄i̍ya̍, ndu̍yɛ̍ a̍ so̍vɛ̄i̍ya̍a̍ ndāa̍, nda̍ kpo̍u̍ I̍ cho̍ tōsā mī 
mūɛ̄īya̍ŋ mā bīī nda̍. Nda̍ kpo̍u̍ mā chō nda̍ bīyɔ̄ɔ̄ mā lɔ᷄l, ndu̍yɛ̍ tē ā lɔ᷄l pɛ̍, le̍ fɛ̍ɛ̍ŋ 
a̍ fɛ̍ɛ̍ŋ ā ti̍ndū lɛ̍ le̍. Ya̍ Ma̍sā Bɛ̍ndōo̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ya̍ so̍ō 
ni̍.” 

58Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Sāāsā che̍lu̍lɛ̍i̍ bɛ̍ndōo̍ Ba̍bi̍lɔ̄ŋ 
o̍ cho̍ dēlɔ̄ɔ̄ mbō mīīŋgu̍ lɛ̄ŋ mɛ̍ mɛ̍. Sāāsāa̍ ho̍ō, dīōlā ndɔ̄la̍ vīlɛ̄īla̍ŋ kpo̍u̍ lā chō 
hūnɔ̄ɔ̄ ŋɔ̄. Sāŋgā o̍ sāŋgā wāŋnda̍ sāŋga̍, ō chō nda̍ hūnɔ̄ɔ̄ lōŋnɔ᷄ŋ le̍nde̍. Fāfa̍la̍ o̍ 
fāfa̍la̍ lɛ̄ŋnde̍ ī fāfa̍la̍ ō chō hūnɔ̄ɔ̄ ŋɔ̄ kpo̍u̍.” 

Yōōŋgū Chɛl̄ūīma̍yā o̍ yɔŋ̍ Ba̍bil̍ɔŋ̄ ndo̍ 
59Māsāa̍ Sɛ̄dīka̍yā o̍ wa̍ Chu̍dā wo̍, wāna̍ wa̍ ndu̍ wa̍llo̍ o̍ bā māā wāna̍ ndɔ̄ ma̍lāā 
wo̍, dīōlā ndɔ̄la̍ŋ āā Sɛ̄lu̍i̍yā, po̍ Nɛ̄lu̍a̍yā wo̍, ndu̍ yɔ̍nūŋ ni̍ māā po̍ ma̍ma̍ Māāsɛ̍yā 
wo̍. Mɛ̄ɛ̍ Sɛ̄dīka̍yā o̍ si̍mnu᷄ŋ māsāa̍ le̍ lɛ̄ŋndē Chu̍dāle̍ŋ ō tōsa̍ wɔ̄sīla̍ŋ lā yāa̍, o̍ 
hīɔ̍ɔ̍lu̍ ndɔ̄ɔ̍ ni᷄ŋ o̍ ku̍ɛ̄ Ba̍bi̍lɔ̄ŋ nda̍ Sɛ̄lu̍i̍yā la̍tu̍lu̍ ni̍. Mɛ̄ɛ̍ nda̍ wa̍ kɔ̄la̍ŋ, mi̍ ya̍ 
Chɛ̄lūīma̍yā ke᷅ Sɛ̄lu̍i̍yā yōōŋgōo̍ le̍ wāŋnda̍ Chu̍dā a̍ a̍ Ba̍bi̍lɔ̄ŋ nda̍. 

60Dɛ̍nɛ̍ pa̍lāa̍ o̍ dɛ̍nɛ̍ pa̍lāa̍ wa̍ hūnɔ̄ɔ̄ Ba̍bi̍lɔ̄ŋ tōlɔ̄ɔ̄ chōo̍, mi̍ Mɛ̄lɛ̄ka̍ sūāā a̍ ndu̍ 
o̍kɔ̄ɔ̄ ndu̍yɛ̍ a̍ nyɛ̄ o̍ nyɛ̍ di̍mi̍ŋ a̍ Ba̍bi̍lɔ̄ŋ o̍kɔ̄ɔ̄, mi̍ po̍o̍nyīāā ndu̍ kpo̍u̍ o̍ yāu̍ chōo̍ 
mi̍ ke᷅ Sɛ̄lu̍i̍yā. 

61Mi̍ di̍mūl Sɛ̄lu̍i̍yā a̍a̍, “Tē a̍ fu̍u̍lu̍u̍ Ba̍bi̍lɔ̄ŋ pɛ̍, nyɛ̄ o̍ nyɛ̍ cho̍ ō pōōnyīāā o̍ yāu̍wo̍ 
ho̍ō chōo̍, si̍m mā to̍mbo̍la̍l wāŋnda̍ ndu̍ kpo̍u̍ cho̍o̍ cho̍o̍ mī wānā o̍ wānā tu̍e̍ī. 

62Tē a̍ chi̍i̍ nda̍ ndu̍ tōmbōlāl pɛ̍ kpo̍u̍, a̍ pi̍ɛ̍i̍ Mɛ̄lɛ̄ka̍ māā, o̍o̍ Mɛ̄lɛ̄ka̍ Ya̍a̍wɛ̄ɛ̄, 
dīōmndā nūm pi̍la̍ so̍ō la̍ŋ la̍ cho̍ la᷅ŋ ni̍. A̍ di̍mi̍ māā ā chō fo̍ndāa̍ ho̍ō tɛ̄ɛ̄mbūū 
mbō sīmnu᷄ŋ nāa̍ wāna̍ chi̍e̍e̍ o̍ wāna̍ chi̍e̍e̍ o̍ che᷅l te̍ wa̍, kɛ̄lɛ̄ŋgāā le̍ vīsī. Māā ō 
chō ītāmu̍ mbō sīmnu᷄ŋ po̍llo̍ le̍ fɛ̍ɛ̍ŋ a̍ fɛ̍ɛ̍ŋ. 

63Tē a̍ chi̍i̍ nyɛ̍ cho̍ o̍ yāu̍wo̍ ho̍ō ni᷄ŋ ndo̍ wāŋnda̍ tōmbōlāl pɛ̍ kpo̍u̍, a̍ yi̍i̍ yāu̍wo̍ 
ho̍ō o̍ pōūwo̍, ā vīōū pōū kōŋ a̍ yāu̍ ko̍ŋ lātūlu̍ Yūfi̍lu̍a̍tīī o̍ pēēlo̍. 

64Tē ā vīōū ndu̍ pɛ̍ a̍ di̍mi̍ māā, nu̍a̍ā ko̍ni̍ i̍ yɔ̍nūŋ ni̍ŋ a̍ Ba̍bi̍lɔ̄ŋ ni̍. Ba̍bi̍lɔ̄ŋ o̍ cho̍ 
hūnɔ̄ɔ̄ mɛ̄ɛ̄yā mbō lo̍, fɛ̍ɛ̍ŋ a̍ fɛ̍ɛ̍ŋ ō fu̍lā lɛ̍ le̍. Mɛ̄lɛ̄ka̍ Ya̍a̍wɛ̄ɛ̄ o̍ cho̍ ndu̍ nyɛ̄ pālāā 
bɛ̄ndōo̍ tūsī chōo̍. Na̍nu᷄ŋ ya̍ Chɛ̄lūīma̍yā mɛ̍ɛ̍lu̍ a̍ yōōŋgūlā Mɛ̄lɛ̄ka̍ ke̍ ya̍ la̍ŋ 
dīmīo̍o̍ ni̍.” 

Chɛ̄lūīma̍yā 52 

A̍ mɛɛ̄ ̍ya̍a̍mɔɔ̍w̍a̍ bīī Chūlu̍sɛl̄ɛm̄ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 24:18—25:1-7) 

1Sɛ̄dīka̍yā o̍ wa̍ wɔ̄sīla̍ŋ bi̍di̍i̍ŋ a̍ ō pīlɛ̍, mbo̍ sīmnu᷄ŋ ma̍sā bɛ̍ndōo̍ le̍ Chu̍dā. 
Ndu̍yɛ̍ mbo̍ tōsā māsāle̍ŋ Chūlu̍sɛ̄lɛ̄m chi̍e̍e̍, o̍ wa̍ chi̍e̍e̍ le̍bo̍llo̍ le̍ lɛ̄ŋndē 
Chu̍dāle̍ŋ ndo̍ le̍ wɔ̄sīla̍ŋ tɔ̍ a̍ ō pīlɛ̍. Sɛ̄dīka̍yā ko̍ŋ yɛ̄, kāla̍ ndɔ̍ wa̍ Hāmu̍tāl ni̍, 
Chɛ̄lūīma̍yā, o̍ wa̍ Li̍bi̍nāā chi̍e̍e̍ wo̍ chūā ndɔ̄ɔ̍. 

2Kɛ̍ Sɛ̄dīka̍yā bɛ̍ɛ̍ mbo̍ tōsā nyɛ̍ bɛ̍nda̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l te̍ wo̍. Ka̍ālā wɔ̄ɔ̍ŋndā 
Māsā Bɛ̍ndōo̍ Chɛ̄hōwa̍kīm o̍ wa̍ chōo̍ la̍ŋ, ndu̍ bɛ̍ɛ̍ la̍ŋ ko̍ni̍ o̍ to᷅l kɔ̄ɔ̄lī ni̍. 

3O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ a̍ wāŋnda̍ Chūlu̍sɛ̄lɛ̄m, a̍ wānā o̍ 
wāna̍ wa̍ o̍ lɛ̄ŋndē Chu̍dāle̍ŋ ni᷄ŋ. Mbo̍ tūāū nda̍, mbo̍ tōsā ma̍ fāŋa᷄ŋ ndu̍ o̍ hɔ̄l. 
Ndu̍yɛ̍ lɛ̄ŋndē Ba̍bi̍lɔ̄ŋnde̍ŋ o̍ bā bɛ̄ŋgu̍ lɛ̄ŋndē Chu̍dāle̍ŋ lē wa̍ ni̍. Kɛ̍ mi̍ ī yɔ̄nɔ᷄ŋ 
mi̍ Māsā Bɛ̍ndōo̍ Sɛ̄dīka̍yā, māsāa̍ Chu̍dā o̍ si̍mūl Māsā Bɛ̍ndōo̍ Nābi̍u̍kānɛ̍ɛ̍sā, o̍ 
wa̍ Ba̍bi̍lɔ̄ŋ ndo̍, mbo̍ fūlā ndu̍ o̍ bā bɛ̄ŋgu̍. 

4O̍ ko̍ŋ, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ chu̍ā pūa̍a̍ ndūa̍a̍ chɔ̄ūwa̍ kpo̍u̍ mbo̍ 
kūā a̍ nda̍ le̍ mā kɔ̍ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍. O̍ ko̍ŋ kɔ̍ɔ̍lī, ma̍ kɔ̍ ki̍o̍lū 
dɔ̍ɔ̍ŋgɔ̍ɔ̍ Chūlu̍sɛ̄lɛ̄m i̍kɛ̍i̍, ndu̍yɛ̍ ma̍ dēŋgēlā pūūlōo̍ o̍ sāāsāa̍ Chūlu̍sɛ̄lɛ̄m 
hōlnɔ᷄ŋndo̍ le̍ mā kēēku̍ lēchōo̍ mā kɔ̍ bi̍ī chi̍o̍o̍. Wɔ̄sī Sɛ̄dīka̍yā o̍ chi̍ŋa̍ wɔ̄sīla̍ŋ lā 
ŋɔ̍ma̍hīɔ̍ɔ̍lu̍ o̍ lēmāsā Chu̍dā wo̍, pāŋgi̍i̍ tɔ̍ ve̍ o̍ wɔ̄sī kōŋ ni᷄ŋ mālɔ̄ tɔ̍ sūɛ̍i̍ he̍ī ī 
yɔ̄nu̍ŋ ni̍. 

5Mi̍ wāŋnda̍ Ba̍bi̍lɔ̄ŋ a̍ du̍a̍ū Chūlu̍sɛ̄lɛ̄m o̍ pi̍ŋndo̍ ni᷄ŋ kpɔ̍kɔ̍su̍ le̍ ndu̍ 
chīŋa̍la᷅ŋndo̍, mbo̍ lō le̍nde̍ ha̍a̍a̍ mi̍ Sɛ̄dīka̍yā o̍ chi̍ŋā wɔ̄sīla̍ŋ tɔ̍ a̍ ō pīlɛ̍ o̍ māsāle̍ŋ 
chōo̍ Chu̍dā. 

6Nyɛ̄ o̍ nyɛ̄ dīāā wāŋnda̍ Chūlu̍sɛ̄lɛ̄m nda̍ a̍a̍ nɔ̍, mbo̍ chūū pa̍ku̍, nda̍ a̍a̍ nɔ̍ lɛ̍ nyɛ̄ 
o̍ nyɛ̄ nda̍ a̍a̍ de᷅ le̍. Pāŋgi̍i̍ hi̍ɔ̍ɔ̍lu̍e̍i̍ o̍ wɔ̄sī kōŋ ni᷄ŋ, lɔ̄mā lē ŋɔ̍ma̍hīɔ̍ɔ̍lu̍, pāa̍le̍ le̍ŋ 
yīa̍a̍ŋ mā kīndū wāŋnda̍ I̍sɔ̄lūɛ̍i̍ kīndɔ̄ɔ̄ bɛ̄ndōo̍ ni̍. 

7O̍ ko̍ŋ kɔ̍ɔ̍lī, mi̍ pūa̍a̍ Ba̍bi̍lɔ̄ŋ a̍ pi̍āl sāāsāa̍ kpēŋgēi̍ pīlɛ̍i̍ le̍ mā lūɛ̄ī mā bīī chi̍o̍o̍. 
O̍ ko̍ŋ, so̍vɛ̄i̍ya̍ I̍sɔ̄lūɛ̄ī kpo̍u̍ ma̍ yēēmā le̍ mā fūla̍ mā nyāānu̍ŋ. Kɛ̍ so̍vɛ̄i̍ya̍ Ba̍bi̍lɔ̄ŋ 
a̍ wa̍ Chūlu̍sɛ̄lɛ̄m ā bālāā kpɔ̍kɔ̍su̍. O̍ ko̍ŋ, mi̍ Māsāa̍ Sɛ̄dīka̍yā nda̍ so̍vɛ̄i̍ya̍a̍ ndūa̍a̍ 
ā chūm mi̍ nyūmnda̍ŋ mā tūāl. Mɛ̄ɛ̍ nyūmnda̍ŋ mā to᷄l, ma̍ kēēku᷄ŋ o̍ kpe̍le̍ wa̍ o̍ 
chīɛ̄ī lēmāsāa̍ wo̍ īkɛ̄i̍, ma̍ fūla᷄ŋ o̍ dīō sāāsa̍ wa̍ o̍ sāāsāla̍ ti̍ɔ̍ɔ̍ŋnda̍ŋ bɔ̄ŋāa̍ wo̍, ma̍ 
nyāānu᷄ŋ ku̍mbū dɛ̍ŋgbɔ̍ɔ̍, Chɔ̍ɔ̍dāŋ i̍kɛ̍i̍. 

8Kɛ̍ mi̍ wāŋnda̍ Ba̍bi̍lɔ̄ŋ a̍ ti̍sā Māsāa̍ Sɛ̄dīka̍ya̍ kɔ̄ɔ̄lī, ndu̍yɛ̍ ma̍ kɔ̍ bi̍ī ndu̍ o̍ lɛ̄ŋndē 
dɛ̍ŋgbɛ̍le̍ Chɛ̄lu̍i̍kō i̍kɛ̍i̍. So̍vɛ̄i̍ya̍a̍ wa̍ ndu̍ kɔ̄ɔ̄lī wa̍ kpo̍u̍ ma̍ sɛ̄ŋi᷄ŋ, ma̍ mɛ̄ī ndu̍. 

9Mɛ̄ɛ̍ nda̍ bīī ndu̍, ma̍ kūā a̍ ndu̍ Lu̍i̍bi̍lā chi̍e̍e̍ o̍ būŋgɛ̄ī Ha̍ma̍tī ve̍ ni᷄ŋ, nāa̍ Māsā 
bɛ̍ndōo̍ Nābi̍u̍kānɛ̍ɛ̍sā chu̍a̍. O̍ ko̍ŋ kɔ̍ɔ̍lī, mi̍ Māsāa̍ Nābi̍u̍kānɛ̍ɛ̍sā o̍ kɔ̍ kɔ̍ɔ̍sā a̍ 
ndu̍ mbo̍ kīlūl ndu̍ yā mɛ̍i̍ le̍ ndu̍ nyɛ̄ pālāa̍ tūsīo̍o̍ chōo̍. 

10O̍ ko̍ŋ kɔ̍ɔ̍lī, ma̍ bīī pūa̍a̍ o̍ ve̍lū wa̍ ma̍ hu᷄ŋ di̍ū nda̍ ndu̍ o̍ hɔ̄l lo̍ŋ. Ndu̍yɛ̍ wānāā 
ndūāā bɛ̍ndūa̍a̍ kpo̍u̍ ma̍ dīū nda̍ Lu̍i̍bi̍lā lo̍ŋ. 

11Māsāa̍ Sɛ̄dīka̍yā pi̍la̍ ndu̍ ma̍ kāālīāā ndu̍ hɔ̄lta̍ŋ, o̍ ko̍ŋ kɔ̍ɔ̍lī, ma̍ bāā ndu̍ yɔ̄lɔ̍ŋ 
ma̍ kūā a̍ ndu̍ Ba̍bi̍lɔ̄ŋ ma̍ kɔ̍ dɔ̍ū ndu̍ o̍ chīɛ̄ī mānyūmndo̍ ni᷄ŋ. Ō lo̍ ni᷅ŋ o̍ chīɛ̄ī 
mānyūm kōŋ ni᷄ŋ mbo̍ wū. 

A̍ mɛɛ̄ ̍wāŋnda̍ Ba̍bil̍ɔŋ̄ a̍ tɛɛ̍m̍bu̍u̍ chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 25:8-17) 

12Ndu̍yɛ̍ fi̍nyā pīlɛ̍ wa̍ dīōla̍ŋ āā Nɛ̄bu̍kānɛ̍ɛ̍sā, ndu̍ wa̍ wānā si̍lāa̍ le̍ Māsāa̍ 
Nābi̍u̍kānɛ̍ɛ̍sā ni̍. Ndu̍yɛ̍ vɛ̍lɛ̄ so̍vɛ̄i̍ya̍a̍ nda̍ a̍a̍ ma̍ndā Ma̍sāa̍ Nābu̍kānɛ̍ɛ̍sa̍ wa̍, 
ndu̍ wa̍ nda̍ bōlle̍ŋ ni̍. Mi̍ fi̍nyāa̍ ho̍ō ō mālnu᷄ŋ mbo̍ kūā Chūlu̍sɛ̄lɛ̄m. Wɔ̄sī Māsāa̍ 
Nābi̍u̍kānɛ̍ɛ̍sā ho̍ō Ba̍bi̍lɔ̄ŋ o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̄ma̍hīɔ̍ɔ̍lu̍ o̍ lēmāsā wo̍, pāŋgi̍i̍ 
ŋu̍ɛ̍ɛ̍nu̍e̍i̍ o̍ wɔ̄sī kōŋ ni᷄ŋ mālɔ̄ tɔ̍, pāa̍le̍ le̍ŋ fi̍nyāa̍ ho̍ō lō lūɛ̄ī Chūlu̍sɛ̄lɛ̄m ni̍. 

13Mɛ̄ɛ̍ Nɛ̄bu̍kānɛ̍ɛ̍sā o̍ fūūlu̍u̍ Chūlu̍sɛ̄lɛ̄m, chīɛ̄ī o̍ chīɛ̄ī wa̍ Chūlu̍sɛ̄lɛ̄m, lātūlu̍ a̍ 
chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, o̍ ko̍ŋ kɔ̍ɔ̍lī, a̍ chīɛ̄ī lēmāsāa̍, mbo̍ lūām nda̍ŋ kpo̍u̍. Chīɛ̄ī 
o̍ chīɛ̄ī tɔ̍ɔ̍ma̍ wa̍ Chūlu̍sɛ̄lɛ̄m, ō pīlɛ̍ bɛ̍ɛ̍ ō mɛ̄i̍ le̍ lōmɔ̄ɔ̍ le̍. 

14O̍ ko̍ŋ kɔ̍ɔ̍lī, sāāsa̍ wa̍ Chūlu̍sɛ̄lɛ̄m ō bālāā wo̍, mbo̍ dīmūl so̍vɛ̄i̍ya̍a̍ ndūa̍a̍ wa̍ 
ndu̍ kɔ̄ɔ̄lī wa̍ ma̍ pēsī pēsī ndu̍ kpo̍u̍. 

15Ndu̍yɛ̍ o̍ ko̍ŋ kɔ̍ɔ̍lī, wānāā tāmbɛ̍i̍ya̍a̍ nda̍ a̍a̍ lo̍ Chūlu̍sɛ̄lɛ̄m nda̍ mbo̍ chūā ā ti᷄ŋ 
a̍ wānāā tūa̍a̍ nda̍ a̍a̍ lo̍ wɔ̄ lo̍ŋ nda̍, a̍ wānāā nda̍ a̍a̍ yɔ̍ŋgu̍ŋ ni᷅ŋ o̍ Māsāa̍ 
Nābi̍u̍kānɛ̍ɛ̍sā lo̍ wa̍, lātūlu̍ a̍ wānāā nda̍ a̍a̍ cha̍ā nyɛ᷅ a̍ lābā chāā bɛ̄ndōo̍ wa̍, mbo̍ 
kūā a̍ nda̍ kpo̍u̍ Ba̍bi̍lɔ̄ŋ. 

16Wānāā o̍ mɛ̍i̍ Chūlu̍sɛ̄lɛ̄m ō kūe̍ a̍ nda̍ le̍ wa̍, mɛ̄ɛ̍ le̍ wānāā tāmbɛ̍i̍ya̍a̍ nda̍ a̍a̍ nɔ̍ 
nyɛ᷅ o̍ nyɛ̄ le̍ wa̍ ā ti᷄ŋ. Nda̍ nda̍ mbo̍ mɛ̄ī nda̍ le̍ mā kōma̍ lo᷅ chīɔ̍ɔ̍ŋ a̍ kpe̍le̍la̍ 
īyɔ̄mnda̍ŋ māndāa̍ kɔ̄ɔ̄lī. 

17O̍ ko̍ŋ kɔ̍ɔ̍lī, nyɛ̄ o̍ nyɛ̍ wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mbo̍ wā ō tōōsīāā a̍ chīli̍ŋi̍i̍ 
būlɔ̍ŋsīi̍ye̍, sūŋgbu̍ma̍ wa̍ lo̍ŋ nda̍ŋ ni̍, nyɛ̄ vīlīāā lāwōlɔ̄ɔ̍ wa̍ lo̍ŋ ndo̍ ni̍, o̍ ko̍ŋ 
kɔ̍ɔ̍lī, a̍ chīli̍ŋi̍i̍ bɛ̍ndūī māmɛ᷄ŋ i̍ wa̍ lo̍ŋ nde̍, ma̍ pēsī pēsī la̍ŋ kpo̍u̍. Ndu̍yɛ̍, ma̍ 
chūā chīli̍ŋu̍ŋ būlɔ᷄ŋsīi̍ mu̍ŋ ma̍ kūānu᷄ŋ a̍ mu̍ŋ Ba̍bi̍lɔ̄ŋ. 

18O̍ ko̍ŋ kɔ̍ɔ̍lī, wōlɔ̄ɔ̄ o̍ wōlɔ̄ɔ̄ wa̍li̍ wa̍ o̍ chīɛ̍i̍ Mɛ̄lɛ̄ka̍a̍, lākɔ̄ɔ̄fɛ̍ɛ̄ ni̍, lā si̍ɔ̍būi̍ ni̍, 
nyɛ̄m nda̍ bɛ̄ɛ̄ndīāā la̍mbūi̍la̍ŋ ndo̍ŋ ni̍, hɛ̄ŋgɛ̍i̍la̍ nda̍ bīī ko̍o̍ma̍ chɔ̄lūa̍ŋ lēni᷄ŋ, le̍ 
sa̍lāa̍ sōlīo̍o̍ la̍ŋ ni̍, hɛ̄ŋgɛ̍i̍la̍ nda̍ lūām nyɛ̍m chūŋ kɛ̄ndɔ̍ŋ lēni᷄ŋ nda̍ŋ ni̍, o̍ ko̍ŋ 
kɔ̍ɔ̍lī, a̍ nyɛ̄m lāāndūŋ chēle̍ŋ ndo̍ŋ ŋ̍ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ŋ̄ tōōsīāā a̍ chīli̍ŋi̍i̍ 
būlɔ̍ŋsīi̍ye̍ le̍ wa̍llo̍ a̍ mu̍ŋ ndo̍ŋ, ma̍ kūāndū mu̍ŋ kpo̍u̍ ma̍ kūānu᷄ŋ a̍ mu̍ŋ Ba̍bi̍lɔ̄ŋ. 

19O̍ ko̍ŋ kɔ̍ɔ̍lī, nyɛ̄ o̍ nyɛ̍ wa̍ ō tōōsīāā a̍ ko̍o̍līi̍yo̍ŋ, kɛ̄lɛ̄ŋgāā a̍ ka̍ni̍i̍ hu̍mbūe̍i̍, 
hɛ̄ŋgɛ̍i̍la̍ nda̍ chūā yi᷅ŋnde̍ŋ lēni᷄ŋ nda̍ŋ ni̍, a̍ hɛ̄ŋgɛ̍i̍la̍ pɔ̍mbɔ̄la̍ wa̍ lo̍ŋ nda̍ŋ, a̍ 
hɛ̄ŋgɛ̍i̍la̍ nda̍ bīī ko̍o̍wa̍ŋ lēni᷄ŋ le̍ sa̍lāa̍ sōlīo̍o̍ la̍ŋ, a̍ kɔ̄ɔ̄fɛ̍ɛ̄la̍ŋ, a̍ nyɛ̄lā kɛ̄sīāālā 
la̍mūi̍la̍ŋ, a̍ hɛ̄ŋgɛ̍i̍la̍ nda̍ lūām nyɛ᷅m chūŋ kɛ̄ndɔ̍ŋ lēni᷄ŋ nda̍ŋ, a̍ hɛ̄ŋgɛ̍i̍la̍ nda̍ 
dūāū mu̍ɛ̍īya̍ŋ lēni᷄ŋ le̍ ma̍ŋ tālāa̍ o̍ ma̍āŋndo̍ māā sa̍lā wa̍ŋ, mu̍ŋ bɛ̍ɛ̍ kpo̍u̍ mi̍ 
Nɛ̄bu̍kānɛ̍ɛ̍sā nda̍ so̍vɛ̄i̍ya̍ ā kūānu᷄ŋ a̍ mu̍ŋ. 

20Sūŋgbu̍ma̍ mi̍ɔ̍ɔ̍ŋ mā Māsā Bɛ̍ndōo̍ Sɔ̍lɔ̍mɔ̄ŋ o̍ ta̍ŋgu̍l o̍ chīɛ̍i̍ Mɛ̄lɛ̄ka̍a̍ wa̍ŋ ni̍, 
nyɛ̄ vīlīāā lāwōlɔ̄ɔ̄ o̍ to̍o̍si̍a̍a̍ wo̍ ni̍, a̍ hɛ̄ŋgɛ̍i̍ bɛ̍ndū māmɛ̄ŋ o̍ bɛ̍ɛ̍ndi̍a̍a̍ wo̍, a̍ nyɛ̄lā 
tɔ̍ a̍ lā tīɔ̍ɔ̍ŋ ndā o̍ to̍o̍si̍a̍a̍ a̍ chīli̍ŋi̍i̍ būlɔ̍ŋsīi̍ye̍ māā lānāū mi̍ hɛ̄ŋgɛ̍i̍ ko̍ŋ ō wā ō 
kɛ̄sīāā le̍cho̍ō wo̍, wōlɔ̄ɔ̄la̍ŋ ndāŋ ki̍nɛ̍i̍, chīli̍ŋu̍ŋ būlɔ᷄ŋsīi̍ nda̍ tōōsi̍a̍a̍ la̍ŋ a̍ mu̍ŋ 
ndo̍ŋ, ŋ̄ wa̍ ha̍a̍a̍ wānā a̍a̍ nɔ̍lā mu̍ŋ chīī hāndɔ̄ɔ̄ o̍ sēke̍lēi̍ chōo̍ le̍ lūsu̍l ndɔ̄ si̍nā 
le̍. 

21Sūŋgbu̍ma̍ wa̍ ma᷅ŋ o̍ chīɛ̍i̍ Mɛ̄lɛ̄ka̍a̍ wa̍ŋ, lēsūŋgbu̍ o̍ lēsūŋgbu̍ lē wa̍ hēlɔ̄ɔ̍ le̍ 
nɛ̄īyo̍ bi̍di̍i̍ŋ a̍ lē ŋɔ᷄mmɛ̍ū, bālɔ̄ɔ̍ chɛ̍chɛ̍ nɛ̄īyo̍ tɔ̍ a̍ lē ŋɔ̄ma̍a̍. Sūŋgbu̍a̍ŋ ma᷅ŋ lē kɛ᷅ 
o̍ kɛ̄ le̍e̍ nɔ̍ tɛ̄ɛ̄ŋgōo̍ lēni᷄ŋ chɔ̍ŋ le̍bɛ̍ŋgu̍ he̍l lu̍āŋ di̍. Ndu̍yɛ̍ lēsūŋgbu̍ o̍ lēsūŋgbu̍ o̍ 
da̍ŋga̍lta̍ŋ lē wa̍ chēlu̍llo̍ o̍ le̍ i̍ŋchi̍sīi̍la̍ŋ lā yāa̍. O̍ ko̍ŋ kɔ̍ɔ̍lī, sūŋgbu̍a̍ŋ māŋ lē kɛ᷅ 
o̍ kɛ᷅ le̍e̍ nɔ̍ nyɔ̄ɔ̍ ō dūāūwāā o̍ bōlle̍ŋ māā mɔ̍si̍l. 

22Nyɛ̄la̍ŋ ndāŋ, ō kɛ᷅ o̍ kɛ᷅ wa̍ hēlɔ̄ɔ̍ le̍ nɛ̄īyo̍ lē ŋɔ᷄mmɛ̍ū a̍ tɛ̄ndāa̍ tɛ̄ɛ̄ŋ. Ndu̍yɛ̍ 
nyɛ̄la̍ŋ ndāŋ ma̍ bɛ̄ɛ̄ndīāā la̍ŋ nyɛ̄ kɛ̄ndɛ̄ kɛ̍ndɛ̄. Nyɛ̄la̍ŋ lā wa̍ vɛ̄lɛ̄ lā tūūlīāā o̍ 
nyɛ̄la̍ŋ ndāŋ bālɔ̄ɔ̍ chɛ̍ chɛ̍ māā ŋ̄yɔ̄lɔ̄ a̍ pɔ̄mɛ̄ki̍la̍ne̍tīi̍ya̍ŋ mā tūūlīāā lēchōo̍. 
Nyɛ̄lā lāŋ ni̍, pɔ̄mɛ̄ki̍la̍ne̍tīi̍ma̍ nda̍ tūūli̍a̍a̍ ma̍ nda̍ŋ ni̍, kpo̍u̍ a̍ chīli̍ŋi̍i̍ būlɔ᷄ŋsīi̍ye̍ 
la̍ wa̍ lā tūūlīāā ni̍. 

23Nyɛ̄la̍ wa̍ la᷅ŋ o̍ sūŋgbu̍a̍ŋ māŋ bōlle̍ la̍ŋ, ō kɛ᷅ o̍ kɛ᷅ ndu̍ o̍o̍ nɔ̍ pɔ̄mɛ̄ki̍la̍ne̍tīi̍ya̍ŋ 
mā tūūlīāā lēchōo̍ kɛ̄mɛ̄. Kɛ̍ pɔ̄mɛ̄ki̍la̍ne̍tīi̍ma̍ kɛ̍mɛ̍ wa̍ ma᷅ŋ mā tūūlīāā o̍ nyɛ̄la̍ŋ 
nda᷅ŋ nda̍ŋ, be̍le̍ ŋɔ̍ma̍hīɔ̍ɔ̍lu̍ a̍ lā ŋɔ᷄mpu᷅m ko̍ni̍ wāna̍ a̍a̍ cha᷅ o̍ kpēŋgo᷄ŋ ni̍. 

A̍ mɛɛ̄ ̍nda̍ kūɛ ̄a̍ wāŋnda̍ Chu̍dā o̍ bīyɔɔ̄ ̍Ba̍bil̍ɔŋ̄ o̍kɔɔ̄ ̄
(Māsāā Bɛ̍ndūāā Di̍i̍ŋ Ndūa̍a̍ 25:18-21, 27-30) 

24O̍ ko̍ŋ kɔ̍ɔ̍lī, wānāā nda̍ a̍a̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ wa̍, nda̍ yɔ̄nūŋ ni̍ māā 
Sɛ̄lu̍i̍yā, wāna̍ wa̍ māsa̍ wānāā sōlīāā lāsa̍lāa̍ wo̍, a̍ Sɛ̄fāna̍yā, wāna̍ wa̍ ndu̍ īkɛ̄i̍ 
yo̍, o̍ ko̍ŋ kɔ̍ɔ̍lī, a̍ wānāā yāa̍wa̍a̍ nda̍ a̍a̍ ma̍ndā di̍o̍o̍ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ wa̍, 
mi̍ Nɛ̄bu̍kānɛ̍ɛ̍sā, bōllē pūa̍a̍ ma̍ndā ma̍sāa̍ wa̍ ō bīī nda̍ kpo̍u̍ le̍ kɔ̄la̍ŋ a̍ nda̍ o̍ 
bīyɔ̄ɔ̍ ni᷄ŋ. 

25Ndu̍yɛ̍ wāna̍ ndu̍ o̍o̍ si᷅m pu̍a̍a̍ chɔ̄ūwa̍ I̍sɔ̄lūɛ̍i̍ lāchī wo̍ ni̍, a̍ wānāā nda̍ a̍a̍ si̍lā 
ma̍sā bɛ̍ndōo̍ wa̍ ā ŋɔ᷄mmɛ̍ū, a̍ wāna̍ ndu̍ o̍o̍ po̍o̍nyīāā le̍ wānā bɛ̍ndū so̍vɛ̄i̍ya̍ wo̍, 
ō ndu̍ o̍o̍ chu̍u̍ŋgīāā vɛ̍lɛ̄ so̍vɛ̄i̍ya̍ nāa̍ pi᷅lɛ̍ le̍ kɔ̄la̍ŋ o̍ chɔ̄ūwo̍ wo̍, o̍ ko̍ŋ kɔ̍ɔ̍lī,, a̍ 
so̍vɛ̄i̍ya̍ ŋ̄wāŋ be̍le̍-ŋɔ̍mpu᷅m, nda̍ wa̍ wɔ̄ ā vīŋīa̍ŋ Chūlu̍sɛ̄lɛ̄m. Kɛ̍ nda̍ kpo̍u̍, mi̍ 
Nɛ̄bu̍kānɛ̍ɛ̍sā o̍ bi̍ū bīū nda̍. 

26O̍ ko̍ŋ kɔ̍ɔ̍lī, mi̍ Nɛ̄bu̍kānɛ̍ɛ̍sā o̍ chu̍ā nda̍ kpo̍u̍ mbo̍ kūā a̍ nda̍ nāa̍ māsā bɛ̍ndōo̍ 
Ba̍bi̍lɔ̄ŋ chu̍a̍ Lu̍i̍bi̍lā chi̍e̍e̍, 

27o̍ būŋgɛ̄ī Ha̍ma̍tīve̍ ni᷄ŋ. Ndu̍yɛ̍ o̍ ko̍ŋ kɔ̍ɔ̍lī, mi̍ Māsāa̍ Nābi̍u̍kānɛ̍ɛ̍sā o̍ di̍ū nda̍ 
kpo̍u̍ Lu̍i̍bi̍lā chi̍e̍e̍ lo̍ŋ. Mɛ̄ɛ̍ nu̍a̍ā nda̍ lōōku̍ wāŋnda̍ Chu̍dā fāŋā o̍ lɛ̄ŋndē ndāle̍ŋ 
ni᷄ŋ ni̍ ma̍ kūā a̍ nda̍ o̍ bīyɔ̄ɔ̍ ni̍ŋ Ba̍bi̍lɔ̄ŋ. 

28Ko̍na̍a̍ cho̍ ho̍ō a̍ wānāā Māsā Bɛ̍ndōo̍ Nābi̍u̍kānɛ̍ɛ̍sā o̍ ku̍ɛ̄ o̍ bīyɔ̄ɔ̍ ni᷄ŋ nda̍ o̍kɔ̄ɔ̄ 
ni̍. Wɔ̄sī Māsā Bɛ̍ndōo̍ Nābi̍u̍kānɛ̍ɛ̍sā o̍ chi̍ŋa̍ wɔ̄sīla̍ŋ lā ŋɔ᷄mmɛ̍ū o̍ lēmāsā 
Ba̍bi̍lɔ̄ŋ ndo̍, Chu̍ūwāā o̍ ku̍ɛ̄ o̍ bīyɔ̄ɔ̍ ni᷄ŋ Ba̍bi̍lɔ̄ŋ nda̍, ā wa̍ wāa̍la̍ŋ lā yāa̍, a̍ ŋ̄wāŋ 
bi̍di̍i̍ŋ a̍ ā yāa̍ (3,023). 

29Wɔ̄sī o̍ chi̍ŋa̍ wɔ̄sīla̍ŋ tɔ̍ a̍ lā ŋɔ̍ma̍a̍ o̍ lēmāsā wo̍, wānāā o̍ chu̍a̍ Chūlu̍sɛ̄lɛ̄m mbo̍ 
kūā a̍ nda̍ Ba̍bi̍lɔ̄ŋ o̍ bīyɔ̄ɔ̍ ni᷄ŋ nda̍, ā wa̍ kɛ̄mɔ̄ɔ̍ lē ŋɔ̄ma̍a̍ a̍ ŋ̄wāŋ be̍le̍-ya̍a̍ a̍ ā 
ŋīɔ̍ɔ̍ŋ (832). 

30O̍ ko̍ŋ kɔ̍ɔ̍lī, wɔ̄sī o̍ chi̍ŋa̍ wɔ̄sīla̍ŋ bi̍di̍i̍ŋ a̍ lā yāa̍ o̍ lēmāsā wo̍, Chu̍ūwāā 
Nɛ̄bu̍kānɛ̍ɛ̍sā, bōllē so̍vɛ̄i̍ya̍a̍ ma̍ndā ma̍sāa̍ wa̍ ō kūɛ̄ o̍ bīyɔ̄ɔ̍ ni᷄ŋ Ba̍bi̍lɔ̄ŋ nda̍, ā 
wa̍ kɛ̄mɔ̄ɔ̍ lē ŋɔ᷄mmɛ̍ū a̍ ŋ̄wāŋ be̍le̍-hi̍ɔ̍ɔ̍lu̍ a̍ ā ŋūɛ̍ɛ̍nu̍ (745). Mɛ̄ɛ̍ kpo̍u̍ kpo̍u̍ wānāā 
nda̍ kūɛ̄ o̍ bīyɔ̄ɔ̍ ni̍ŋ Ba̍bi̍lɔ̄ŋ nda̍ ā wa̍ bōllē pīlɛ̍, wāŋnda̍ wāa̍la̍ŋ lā hīɔ̍ɔ̍lu̍ a̍ kɛ̄mɔ̄ɔ̍ 
lē ŋɔ᷄mpu᷅m (4, 600). 

31O̍ ko̍ŋ kɔ̍ɔ̍lī, mi̍ ī yɔ̄nu᷄ŋ, mi̍ wānā che᷅le̍ŋ dīōla̍ŋ āā Īvīmɛ̄lōda̍kī o̍ si̍mnu᷄ŋ ma̍sāa̍ 
le̍ Ba̍bi̍lɔ̄ŋ o̍ fōōfo̍ Māsāa̍ Nābi̍u̍kānɛ̍ɛ̍sā wo̍. Mɛ̄ɛ̍ o̍ si̍mnu᷄ŋ ma̍sāa̍, mbo̍ yīya᷄ŋ 
Ma̍sāa̍ Chɛ̄hōwa̍chīŋ chōo̍, māsāa̍ Chu̍dā ō nda̍ a̍a̍ ku̍ɛ̄ o̍ bīyɔ̄ɔ̍ ni᷄ŋ Ba̍bi̍lɔ̄ŋ ndo̍. 
Mbo̍ sōlī ndu̍ o̍ chīɛ̄ī mānyūm nda̍ dɔ̄ū ndu̍ ni᷄ŋ ndo̍. Wɔ̄sī fi̍nyāa̍ ho̍ō ō sīmnu᷄ŋ 
ma̍sāa̍ wo̍, wɔ̄sī kōŋ o̍ so̍li̍ Chɛ̄hōwa̍chīŋ o̍ bīyɔ̄ɔ̍ ni᷄ŋ ni̍. Wɔ̄sī Māsāa̍ Chɛ̄hōwa̍chīŋ 
a̍ chi̍ŋa̍ wɔ̄sīla̍ŋ be̍le̍-ya̍a̍ a̍ lā ŋɔ᷄mmɛ̍ū o̍ bīyɔ̄ɔ̍ ni᷄ŋ nde̍, pāŋgu̍ŋ tɔ̍ a̍ ŋ̄ mūu̍ŋ ndo̍ŋ 
o̍ wɔ̄sī kōŋ ni᷄ŋ, o̍ mālɔ̄ bi̍di̍i̍ŋ a̍ lē ŋūɛ̍ɛ̍nu̍a̍ŋ chōo̍ o̍ sɔ̍la̍ mālɔ̄ɔ̍ ni̍. 

32Ndu̍yɛ̍ mi̍ Māsāa̍ Īvīmɛ̄lōda̍kī o̍ bi̍ī ndu̍ nyɛ̄ kɛ̄ndɛ̄ kɛ̍ndɛ̄. Mbo̍ ke̍ ndu̍ fo̍ndāŋ 
lēbɛ̄ɛ̄ bɛ̄ndōo̍, mbo̍ tōsā mi̍ Chɛ̄hōwa̍chīŋ o̍ sɔ̍lā bɛ̄ɛ̄le̍ŋ mbo̍ hīāū māsā o̍ māsa̍ 
wa̍ o̍ bīyɔ̄ɔ̍ ni̍ŋ Ba̍bi̍lɔ̄ŋ ndo̍ŋ. 

33Nyɛ̄lā chīɛ̄ī mānyūmnda̍ wa̍ ndu̍ lēkɔ̄ɔ̍ la̍ŋ bɛ̍ɛ̍, mi̍ Māsāa̍ Īvīmɛ̄lōda̍kī o̍ di̍mūl 
ndu̍ mbo̍ sōlī la̍ŋ, mbo̍ mīŋgi᷄ŋ nyɛ᷅lā chēle̍ŋ lēkɔ̄ɔ̍. Ndu̍yɛ̍ lēpāa̍ o̍ lēpāa̍ o̍ ti̍bi̍i̍ 
lēmāsāa̍ chōo̍ Chɛ̄hōwa̍chīŋ ndu̍ o̍o̍ di̍ā ni᷅ŋ nyɛ̄ dīa̍a̍ ni̍, ha̍a̍a̍ a̍ yōōmū ndɔ̄ɔ̍ 
mɛ̄ɛ̄lu̍la̍ŋ. 

34Ndu̍yɛ̍ ō fūla̍ o̍ ko̍ŋ kɔ̍ɔ̍lī, lēpāa̍ o̍ lēpāa̍ Māsā Bɛ̍ndōo̍ Īvīmɛ̄lōda̍kī o̍ wa̍ ndu̍ vɛ̄lɛ̄ 
nyɛ̄ sɔ̄lāa̍ kīo̍o̍ le̍ bāhāvɛ̍i̍la̍ ndɔ̄la̍ŋ sōlīo̍o̍ ha̍a̍a̍ a̍ mɛ̄ɛ̄lu̍la̍ yōōmū ndɔ̄ɔ̍. 

Cha᷄ŋ Īmɔ̍nɛ̍ Chɛ̄lūīma̍yā Wo̍ 

Cha᷄ŋ Īmɔ̍nɛ̍ Chɛ̄lūīma̍yā Wo̍ 1 

A̍ mɔn̍ɛi̍ ̍Chūlu̍sɛl̄ɛm̄ o̍ bii̍̄ ye̍ o̍kɔɔ̄ ̄
1Chūlu̍sɛ̄lɛ̄m, chi̍e̍e̍ wa̍ pāāndū ō pīāā a̍ wāŋndā chīe̍e̍ya̍ wo̍, 

ō lo᷄ pɔ̄m. Chi̍e̍e̍ wa̍ pāāndū chi̍e̍e̍ tɔ̍ɔ̍ bɛ̍ndōo̍ lɛ̄ŋnde̍ tɛ̄ɛ̄ŋ ndo̍, 

ō sīmnu᷄ŋ mɛ̄ɛ̍ wānā la̍nɔ̍ vi̍i̍kūū ho̍ō pɔ̍nɔ̍ɔ̍ wo̍ ō wā nu̍a̍ā yɛ̍. Chi̍e̍e̍ wa̍ pāāndū 
māā chūā māsā bɛ̍ndū wo̍ ō sīmnu᷄ŋ chi̍ɔ̍ɔ̍. 

2Īchɔ̄l pi̍i̍ pi̍i̍ Chūlu̍sɛ̄lɛ̄m o̍ lɔ̍ɔ̍lū cha̍ŋndo̍. Mɛ̍mi̍a̍ŋ mā līīvi̍a̍a̍ ndu̍ būŋnde̍ yɔ̍ yɔ̍ a̍ 
cha᷄ŋndo̍. Chāāŋāā ndūa̍a̍ nda̍ a̍a̍ na̍a̍ŋa᷅ŋ pa̍a̍ndū wa̍ kpo̍u̍, 

ō pīlɛ̍ bɛ̍ɛ̍ o̍ sɔ̍ɔ̍ŋgūū lɛ̍ ndu̍ īkɛ̄i̍ mbō nyɔ̄ɔ̄lu̍ ndu̍ le̍. Wānāā ndūa̍a̍ nda̍ a̍a̍ na̍a̍ŋa᷅ŋ 
nda̍ kpo̍u̍, ā yīi̍ ndu̍ de̍fo̍o̍, ā sīmnu᷄ŋ ni᷅ŋ hāū ya̍a̍mɔ̍ɔ̍wa̍a̍ ndɔ̄. 

3Ya̍a̍mɔ̍ɔ̍wa̍ ā tūsi̍ lɛ̄ŋndē Chu̍dāle̍ŋ nyɛ̄ pālāā bɛ̄ndōo̍ chōo̍, ndu̍yɛ̍ ma̍ sāāŋgīāā 
wāŋnda̍, ma̍ kūā a̍ nda̍ o̍ bīyɔ̄ɔ̍ ni᷄ŋ. Wāŋnda̍ Chu̍dā a̍ cho̍ o̍ bīyɔ̄ɔ̍ ni᷄ŋ o̍ lɛ᷅ŋnde̍ ni᷄ŋ, 
ndu̍yɛ̍ ā sɔ̍lā fo̍ndā o̍ fo̍ndā nda̍ wā mā pɛ̄ŋgi̍ le̍. Ya̍a̍mɔ̍ɔ̍wa̍a̍ ndāa̍ wa̍ nda̍ tōūwɔ̄ɔ̍ 
le̍ nda̍ bīyɔ̄ɔ̍ wa̍ ā bīī nda̍, ndu̍yɛ̍ ā nɔ̍lā mā hɛ̄lu᷄ŋ nda̍ le̍. 

4Nɛ̄īla̍ he̍l Sa̍a̍yɔ̄ŋ chi̍e̍e̍ la̍ŋ kpo̍u̍ lā yīmbū, fo̍ndōle̍ wānā o̍ wānā o̍ ku̍ē lɛ̍ lo̍ŋ o̍ 
pālɛ̍i̍ ndɛ̄i̍ lābɔ̄ŋa᷅ŋnde̍ chōo̍ le̍. Dīōlā sāāsāla̍ ndɔ̄la̍ŋ kpo̍u̍ lā chō lā tāmbɛ̍i̍. Wānāā 
ndūāā so̍līāā lāsa̍lāa̍ kpo̍u̍ ā chō kūŋnda̍ŋ a̍ nyɛ̄ nɛ̄īyāa̍. Chūāā lāāndūāā nda̍ a̍a̍ 
so̍lī cho̍ndo̍ŋ lo̍ŋ nda̍ kpo̍u̍ ā chō cha᷄ŋnda̍ŋ. Chūlu̍sɛ̄lɛ̄m o̍ cho̍ o̍ sāŋgā bɛ̄ndōo̍ 
ni᷄ŋ. 

5Chūlu̍sɛ̄lɛ̄m, ya̍a̍mɔ̍ɔ̍wa̍a̍ ndūa̍a̍ nda̍ si̍mnu᷄ŋ ni᷅ŋ wānāā ndūāā bɛ̍ndūa̍a̍ ni̍. 
Ndu̍yɛ̍ ya̍a̍mɔ̍ɔ̍wa̍a̍ ndūa̍a̍ ā su᷄l, mi̍ nyɛ̄ o̍ nyɛ̄ wā ō kɛ̄ndɛ̄ a̍ nda̍. Le̍ yɔ̄ŋndā 
wɔ̄ɔ̍ŋndā Chūlu̍sɛ̄lɛ̄m o̍ to̍sa̍ ki̍nɛ̍i̍ la̍ŋ, nyɛ̄ kōŋ Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ ndu̍ sāŋgāa̍ 
chōo̍ ni̍. Ya̍a̍mɔ̍ɔ̍wa̍a̍ ndūa̍a̍ ā bīī chūāūwāā ndūa̍a̍ ma̍ kūā a̍ nda̍ o̍ bīyɔ̄ɔ̍ ni᷄ŋ. 

6Bɛ̄ɛ̄le̍ bɛ̍ndūlē Sa̍a̍yɔ̄ŋ ndu̍ o̍o̍ nɔ̍ le̍ŋ lē chūū. Wānāā ndūāā bɛ̍ndūa̍a̍ ā sīmnu᷄ŋ 
mɛ̄ɛ̍ kīa̍la̍a̍ yīa̍a̍ŋ mā wā ha̍ā nɛ̄īyo̍, kɛ̍ ā sɔ̍lā bi᷅l pūīyāā le̍ dīo̍ le̍ wa̍ ā wā nu̍a̍ā yɛ̍. 
Ā nyāānu̍ŋ ni᷅ŋ ya̍a̍mɔ̍ɔ̍wa̍a̍ ndāa̍ te̍i̍, yōōmūle̍ŋ bɛ̍ɛ̍ ā nɔ̍ lɛ̍ le̍. 

7Nyɛ̄ pālāā bɛ̄ndōo̍ ō tōl Chūlu̍sɛ̄lɛ̄m chōo̍, ndu̍yɛ̍ mi̍ kɔ̄l tāmbɛ̍i̍ bɛ̍ndōo̍ ō kōmāl 
ndu̍, mbo̍ lōōnu̍ŋ a̍ nyɛ̄m ba̍ā kālāŋ ndu̍ o̍o̍ nɔ̍ pāāndū wo̍ŋ. Mɛ̄ɛ̍ o̍ de̍l ya̍a̍mɔ̍ɔ̍wa̍a̍ 
ndūa̍a̍ o̍ ba᷄, wānā o̍ wānā ve̍ mbō māla̍ ndu̍ le̍. Mi̍ ya̍a̍mɔ̍ɔ̍wa̍a̍ ndūa̍a̍ ā mām ndu̍, 
ndu̍yɛ̍ ma̍ dūāūnu᷄ŋ nya̍a̍le̍ le̍ dēlɔ̄ɔ̄ o̍ de̍l lo̍. 

8Yɔ̄ŋ wɔ̄ɔ̍ŋ Chūlu̍sɛ̄lɛ̄m o̍ to̍sa̍ wo̍ ō chō ō bɔ̄ɔ̍. Le̍ he̍ī, mi̍ Chūlu̍sɛ̄lɛ̄m o̍ si̍mnu᷄ŋ 
fo̍ndā nɔ̄ɔ̄lɛ̍i̍. Wānāā nda̍ a̍a̍ ke᷅ ndu̍ bɛ̄ɛ̄le̍ŋ pāāndū wa̍ kpo̍u̍, ā chō ni᷅ŋ ndu̍ pɛ̄ɛ̄sāa̍. 
Kāni̍ fo̍ndōle̍, ō yɔ̄nu̍ŋ nda̍ o̍ hɔ̄l mɛ̄ɛ̍ wāŋndo̍ ō wā nu̍a̍ā tūū fo̍ndō fu̍u̍ yɛ̍. 
Chūlu̍sɛ̄lɛ̄m o̍ cho̍ kūnda̍ŋ a̍ nyɛ̄ nɛ̄īyāa̍ kpe̍e̍kpe̍i̍. Si̍ɔ̍mbu̍la̍ŋ lā bīī ndu̍ mbo̍ vīāŋ 
hɔ̄lla̍. 

9Sīmnɔ᷄ŋ Chūlu̍sɛ̄lɛ̄m o̍ si̍mnu᷄ŋ o̍ nɔ̍ɔ̍lɛ̍i̍ yo̍, tē wānā a̍a̍ che᷅ dɔ̍ɔ̍ ndu̍ pɛ̍ a̍ si̍na̍ bɛ̍ɛ̍. 
Kɛ̍ Chūlu̍sɛ̄lɛ̄m o̍ ve̍ yi̍ya᷄ŋ a̍ nyɛ̄ ndɔ̄ pa̍lāa̍ o̍kɔ̄ɔ̄ le̍. Nyɛ̄ ko̍ŋ to̍sa̍ ni̍ mbo̍ dēl dēlɔ̄ɔ̄ 
wɔ̄ɔ̍ŋ wɔ̄ɔ̍ŋ bɛ̄ndōo̍, wānā o̍ wānā cho̍ mbō nyɔ̄ɔ̄lu̍ ndu̍ le̍. Mbo̍ pīɛ̄ī Mɛ̄lɛ̄ka̍ āā, 
“O̍o̍ Mɛ̄lɛ̄ka̍ Ya̍a̍wɛ̄ɛ̄, to̍fa̍ mā chē dɛ̍nɛ̍ pa̍lāa̍ to᷅l la̍ chōo̍ wo̍. Ya̍a̍mɔ̍ɔ̍wa̍a̍ nīa̍a̍ ā 
yēm ya̍.” 

10Ya̍a̍mɔ̍ɔ̍wa̍a̍ ndūa̍a̍ ā pūŋga̍ sūltā ndɔ̄la̍ŋ kpo̍u̍ ma̍ kūānu᷄ŋ a̍ la̍ŋ. 

Ō lo᷄ nda̍ tōfāa̍ ma̍ lūɛ̄ī o̍ fo̍ndā dīāndāa̍ Mɛ̄lɛ̄ka̍a̍, wānāā Mɛ̄lɛ̄ka̍ o̍ kūūna̍ māā ā 
lu̍ɛ̍ī bɛ̍ɛ̍ wa̍nāā ndūa̍a̍ tɛ̄ɛ̄ŋ te̍ wa̍. 

11Wānāā ndūa̍a̍ ā chō kēlā nyɛ̄ dīa̍a̍ a̍ kūnda̍ŋ. Ā chō wāŋnda̍ nyɛ̄m ndāa̍ŋ kīo̍o̍, 
le̍ hāli̍kpe̍ŋ mī wānāā kāŋ ā ke᷄ nda̍ nyɛ̄ dīa̍a̍ le̍ mā sɔ̄la̍ yōōmūa̍ŋ. Chūlu̍sɛ̄lɛ̄m o̍ 
cho̍ cha᷄ŋndo̍ nāa̍ Mɛ̄lɛ̄ka̍ chūā āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, to̍fa̍ mā chē mɛ̄ɛ̍ wāŋnda̍ 
ā chu̍a̍ ya̍ chɔ̍dɔ̄ yɛ̍.” 

12Ō chō wānāa̍ cho̍ hīōūwɔ̄ɔ̍ wa̍ dīmūllo̍ āā, “Nya̍ wānāā hīāūwa᷄ŋnda̍ ha̍ā, mɛ̄ɛ̍ 
sāŋgā ya̍ I̍ cho̍ ho̍ō wo̍ lā chō ndu̍ chɔ̄ le̍? Kāni̍ bɛ̍ɛ̍ nyɛ̄ nɛ̄īyāā wāā nu̍a̍ā ō kōma̍l 
lɔ̍ wa̍nā o̍ wānā le̍, nyɛ̄ nɛ̄īyāā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū ya̍ chōo̍, o̍ tu̍mbe̍ bɛ̍ndū o̍ 
dɔ̍u̍nu᷄ŋ a̍ ya̍ wo̍ ni᷄ŋ ndo̍. 

13“Ō yɔ᷄ŋ yīŋnde̍ŋ, chɔ̄nɔ᷄ŋndo̍ o̍ fo̍ndā ndɔ̄ɔ̍ chōo̍ cho̍o̍, mi̍ lē wā ya̍ lūmī lūmīo̍o̍ o̍ 
pāāla̍ŋ ni᷄ŋ. 

Ō ye᷄ŋ ya̍ yāŋɔ̄ɔ̄le̍ŋ nāa̍ ya̍ I̍ hi̍a̍ū wa̍, mbo̍ tōsā mi̍ mi̍i̍ŋgū a̍ mākɔ̄ɔ̄. 

Ō kɛ̄ɛ̍ ya̍, mbo̍ māl la̍, mi̍ wa᷅ o̍ nyɛ̄ nɛ̄īyāa̍ ni᷄ŋ le̍ te̍le̍ŋ o̍ te̍le̍ŋ. 

14“Ō yīi̍ yɔ̄ŋndā nīla̍ wɔ̍ɔ̍ŋnda̍ŋ kpo̍u̍ bɔ̍ndīi̍yo̍. 

Ō chūa̍ la̍ŋ kpo̍u̍ mbo̍ hāndū ya̍ la̍ŋ o̍ īkɛ̄su̍, mɛ̄ɛ̍ nda̍ yīī nu̍a̍ā nāūwo̍ yɔ̄mnde̍ o̍ 
īkɛ̄su̍ le̍ wāa̍ yɛ̍. 

Ō tōsa̍ yōōmūle̍ŋ bɛ̍ɛ̍ I̍ nɔ̍ lɛ̍ le̍, a̍ kīndīlā la̍ cho̍ ya̍ wo̍. Māsānɔ̄ɔ̍ Mɛ̄lɛ̄ka̍ ō ma᷄l la̍ 
ya̍a̍mɔ̍ɔ̍wa̍a̍ nīa̍a̍ o̍ bā, ya̍a̍mɔ̍ɔ̍wa̍a̍ ya̍ I̍ nɔ̍lā bɛ̍ɛ̍ mī si̍mu̍l te̍ wa̍. 

15“Ku̍u̍ba̍a̍ nīa̍a̍ chɔ̄ūwa̍ kpo̍u̍, Māsānɔ̄ɔ̍ Mɛ̄lɛ̄ka̍ ō chūa̍ nda̍ nyɛ̄ fo̍ndō fu̍u̍. 

Ō chūūŋgi̍a̍a̍ so̍vɛ̄i̍ya̍ nāa̍ pi᷅lɛ̍ le̍ mā hu᷄ŋ tɛ̍ɛ̍mbūū chūāā pīāāndūāā nīa̍a̍ kpo̍u̍. 
Mɛ̄ɛ̍ nda̍ nīɔ̄ū nīɔ̄ū nu̍a̍ā kīle̍pīi̍ya̍ŋ o̍ fo̍ndā tōōsīāā māmūɛ̄īyo̍ yɛ̍, le̍nde̍ o̍ 
tɛ̍ɛ̍mbu̍u̍ wānāā nīa̍a̍ ni̍. 

16“Sɔ̄ɔ̍ŋ mu᷅ŋ to̍sa̍ ni̍ mi̍ cha᷅ŋ, mi̍ mɛ̍mi̍a̍ŋ mā līīvīāā ya̍ būŋnde̍ yɔ̍ yɔ̍. Wānā o̍ 
wānā o̍ cho̍ ya̍ bɛ̍ɛ̍ ma̍chɛ̍lū mbō nyɔ̄ɔ̄lu̍ ya̍ le̍. Wānā o̍ wānā cho̍ mbō tōsa̍ mī sɔ̍la̍ 
vɛ̄lɛ̄ yōōmūa̍ŋ te̍. Chūāūwāā nīa̍a̍ ā nɔ̍ lɛ̍ nyɛ̄ o̍ nyɛ̄ nda̍ tīīnda̍ŋ te̍. Kāni̍ fo̍ndōle̍, 
ya̍a̍mɔ̍ɔ̍wa̍ ā yēm na̍a̍.” 

17Sa̍a̍yɔ̄ŋ o̍ si̍ɛ̍ndi̍ bāa̍ le̍ wāna̍ ma̍lā ndu̍ wo̍, kɛ̍ wānā bɛ̍ɛ̍. Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ 
mi̍ lɛ̄ŋīi̍ chi̍ɛ̍ɛ̍li̍āŋ a̍ yu̍ŋgu̍ Che̍kɔ̍pū wo̍ ve̍ ī sīmnu᷄ŋ ya̍a̍mɔ̍ɔ̍wa̍a̍ ndā. Chūlu̍sɛ̄lɛ̄m 
o̍ si̍mnu᷄ŋ lɛ᷅ŋnde̍ he̍ī tɛ̄ɛ̄ŋ māā yūūlu̍ wa̍ā o̍ sa᷄l chōo̍. 

18Chūlu̍sɛ̄lɛ̄m o̍ di̍mi̍ āā, “Kɛ̍ Mɛ̍lɛ̄ka̍ Ya̍a̍wɛ̄ɛ̄ o̍ nɔ̍ ya̍ di̍, ya̍ so̍li̍ ndu̍ dīōm ni̍. 
Wāŋnda̍ kpo̍u̍ lā ya᷄ŋ ya̍ nīla̍ŋ. Lā mɛ̄ɛ̄nda̍ŋ sa᷅ŋga̍ cho̍ ya̍ chōo̍ wo̍. Chūāā nīāā 
pīāāndūāā a̍ chūāā nīāā la̍a̍ndūa̍a̍ kpo̍u̍ ā chīi̍ lākɔ̄ a̍ nda̍ o̍ bīyɔ̄ɔ̍ ni᷄ŋ. 

19“I̍ ve̍e̍lu̍ chāāŋāā nīa̍a̍ le̍ mālāa̍, kɛ̍ nda̍ kpo̍u̍ ā hūi̍ ya̍. Wānāā nīāā so̍līāā lāsa̍lāa̍ 
ni̍, bɛ̄ndūāā chi̍e̍e̍ ya̍ ni̍, ā chō pīɔ̍mnda̍ŋ o̍ bɛ̍ɛ̄la̍ŋ, ā chō bālɔ̄ɔ̍ le̍ nyɛ̄ nda̍ dīā le̍ 
hāli̍kpe̍ŋ mā sɔ̄la̍ yōōmūa̍ŋ ndo̍. 

20“O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̍ɛ̍nda̍ŋ mā chē nyɛ̄ pālāa̍ cho̍ ya̍ chōo̍ wo̍. Yōōmū nūu̍ ō 
chō sāŋgāa̍ bɔ̄ɔ̍. Mɔ̍nɛ̍i̍ bɛ̍ndūe̍i̍ ī chō o̍ kɔ̄l nūu̍ ni᷄ŋ, fo̍ndōle̍, le̍ sōlī ya̍ I̍ so̍li̍ nu̍m 
dīōm ndo̍. O̍ bɛ̍ɛ̄la̍ŋ ni̍, wāŋnda̍ chō yōōmūlā wāŋndā chīe̍e̍ya̍ tɛ̄ɛ̄mbūūwo̍, 
chīɛ̄īla̍ŋ ni᷄ŋ ni̍, ā chō wāŋnda̍ dīūwo̍. 

21“Wānā o̍ wānā o̍ cho̍ ya̍ tūēīyɔ̄ɔ̍ kūŋnda̍ŋ a̍ nyɛ̄ nɛ̄īyāa̍, kɛ̍ wānā o̍ wānā cho̍ mbō 
māla̍ ya̍ le̍. Ya̍a̍mɔ̍ɔ̍wa̍a̍ nīa̍a̍ kpo̍u̍ ā tūēī a̍ dɛ̍nɛ̍ pa̍lāa̍ to᷅l la̍ chōo̍ wo̍ o̍kɔ̄ɔ̄, nda̍ 
kpo̍u̍ ā dɔ̄ɔ̍ŋ nya̍a̍le̍ le̍ nyɛ̄ ŋ̄ tōsa̍ a̍ ya̍ wo̍. Kɛ̍ ndu̍yɛ̍ nda̍ bɛ̍ɛ̍, to̍sa̍ mī pāa̍le̍ ŋ̄ dīmi̍ 
le̍ nda̍ le̍ŋ lē fūūlu̍u̍, O̍ ko̍ŋ nda̍ bɛ̍ɛ̍ mā sīmnu᷄ŋ mɛ̄ɛ̍ ya̍ I̍ cho̍ nu̍a̍ā yɛ̍. 

22“Dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ nda̍ tōsa̍ chɔ̍m nda̍ ndu̍ chōo̍ kpo̍u̍. Tu̍si̍ nda̍ nyɛ̄ pālāa̍ 
chōo̍, mɛ̄ɛ̍ ŋ̄ tūsi̍ ya̍ chōo̍ le̍ yɔ̄ŋndā nīla̍ wɔ̍ɔ̍ŋnda̍ŋ yɛ̍. Kūŋnda̍ŋ tu̍ŋ ya̍ I̍ cho̍ a̍ nyɛ̄ 
nɛ̄īyāa̍ cho̍ ya̍ chōo̍ wo̍ ni̍, I̍ nɔ̍lā mī me̍i̍ le̍. Kɔ̄l nūu̍ ō chō o̍ sāŋgāa̍ ni᷄ŋ bɔ̍ɔ̍.” 

Cha᷄ŋ Īmɔ̍nɛ̍ Chɛ̄lūīma̍yā Wo̍ 2 

A̍ dɛn̍ɛ ̍pa̍lāā Māsānɔɔ̄ ̍Mɛl̄ɛk̄a̍ tūsi ̍Chūlu̍sɛl̄ɛm̄ chōo̍ wo̍ o̍kɔɔ̄ ̄
1Māsānɔ̄ɔ̍ Mɛ̄lɛ̄ka̍ dɔ̄ɔ̄nu᷄ŋ mi̍ nyūmnda̍ŋ mā tūāl Sa̍a̍yɔ̄ŋ chi̍e̍e̍. Bɛ̄ɛ̄le̍ I̍sɔ̄lūɛ̄ī ndu̍ 
o̍o̍ nɔ̍ le̍ŋ, mbo̍ fāŋa̍ ndu̍ le̍ŋ chōo̍ ba̍ū. Pāa̍le̍ o̍ dɔ̍u̍nu᷄ŋ tu̍mbe̍ a̍ I̍sɔ̄lūɛ̄ī le̍ŋ, nāa̍ 
ndūāā kɛ̍sīāā ŋ̄pēlūa̍a̍ cho̍ o̍ chi̍e̍ēŋndo̍ chōo̍ wa̍ bɛ̍ɛ̍, ndu̍ yɔ̍nūŋ māā chīɛ̄ī ndɔ̄ɔ̍ 
ni̍, ō lōōnu̍ŋ bɛ̍ɛ̍ a̍ ndu̍ le̍. 

2Fo̍ndālā chālāāla̍ yu̍ŋgu̍ Che̍kɔ̍pū wo̍ kpo̍u̍, 

ō chīi̍ la̍ŋ tɛ̄ɛ̄mbūū, ndu̍yɛ̍ īnyīɛ̍ɛ̍ bɛ̍ɛ̍ i̍ ve̍ ndu̍ le̍. 

A̍ tu̍mbe̍ bɛ̍ndū o̍ dɔ̍u̍nu᷄ŋ ndo̍, chi̍e̍e̍ŋ wa̍ ŋ̄ bɛ̄ɛ̄ndīāā ŋ̄ ka̍lā ka̍lā Chu̍dā le̍ yɔ̄ŋi̍ 
ya̍a̍mɔ̍ɔ̍wa̍a̍ ā lūɛ̍i̍ yo̍ŋ, mbo̍ tɛ̄ɛ̄mbūū mu̍ŋ kpo̍u̍. 

Ō pɛ̄l māsāle̍ŋ Chu̍dā ndu̍yɛ̍ a̍ wānāā ndūāā bɛ̍ndūa̍a̍ lātūlu̍, mbo̍ mīŋgī le̍ŋ lɛ̄ŋ 
mɛ̍ mɛ̍, mbo̍ chīī le̍ŋ lābɛ̄ɛ̄. 

3A̍ tu̍mbe̍ ka̍lā ka̍lā ndu̍ o̍o̍ dɔ̍u̍nu᷄ŋ ndo̍, kpāāya̍ I̍sɔ̄lūɛ̄ī ndu̍ o̍o̍ nɔ̍ wo̍ kpo̍u̍, mbo̍ 
chīī a̍ ndu̍. Mɛ̄ɛ̍ o̍ che᷅ mi̍ ya̍a̍mɔ̍ɔ̍wa̍ ā sāa̍ I̍sɔ̄lūɛ̍i̍ a̍ sɔ̍ŋgɔ̍ɔ̍, mbo̍ fāŋā I̍sɔ̄lūɛ̍i̍ bāa̍ 
chōo̍. Mɛ̄ɛ̍ yīŋndē bɛ̍ndūle̍ŋ lē tɛ̄ɛ̄mbūū nu̍a̍ā nyɔ̄ɔ̍ŋ o̍ fo̍ndāa̍ bālɔ̄ɔ̍ kpo̍u̍ yɛ̍, le̍nde̍ 
o̍ tɛ̍ɛ̍mbu̍u̍ yu̍ŋgu̍ Che̍kɔ̍pū wo̍ ni̍. 

4Ō kīndū chīɔ̄ū ndɔ̄ɔ̍ a̍ kpāāya̍ ndɔ̄ɔ̍ kpo̍u̍, le̍ na̍a̍ chīŋa̍la᷅ŋndo̍ a̍ chīŋɔ̍ma̍ ndūa̍a̍ŋ 
māā ya̍a̍mɔ̍ɔ̍wa̍a̍ ndɔ̄. Chūāūwāā nāa̍ na̍a̍ ŋ̍ tōfā mī nyɔ̄ɔ̍ ō hɛ̄na̍ŋ na̍a̍ wa̍, nda̍ 
kpo̍u̍ ō chīi̍ nda̍ dīū. 

Ō dɔ̄ɔ̄nu᷄ŋ tu̍mbe̍ a̍ Sa̍a̍yɔ̄ŋ o̍ ka̍lā ka̍lā, mbo̍ wā ndu̍ tɛ̄ɛ̄mbūūwo̍, mɛ̄ɛ̍ yīŋndē 
bɛ̄ndūle̍ŋ lē wā nu̍a̍ā o̍ fo̍ndāa̍ mī lē wa᷄ nyɔ̄ɔ̍ŋ tɛ̄ɛ̄mbūūwo̍ yɛ̍. 

5Māsānɔ̄ɔ̍ Mɛ̄lɛ̄ka̍ o̍ si̍mnu᷄ŋ māā ya̍a̍mɔ̍ɔ̍nɔ̍ le̍ I̍sɔ̄lūɛ̄ī, mbo̍ tɛ̄ɛ̄mbūū ndu̍. 
Fo̍ndāŋndā lēmāsāla̍ŋ I̍sɔ̄lūɛ̄ī kpo̍u̍, ō chīi̍ la̍ŋ tɛ̄ɛ̄mbūū. Ndu̍yɛ̍ chi̍e̍e̍ŋ wa̍ ŋ̄ 
bɛ̄ɛ̄ndīāā ŋ̄ kālā ka̍lā le̍ yɔ̄ŋi̍ ya̍a̍mɔ̍ɔ̍wa̍ ā lūɛ̍i̍ yo̍ŋ, mu̍ŋ kpo̍u̍ ō tōsa̍ mi̍ ŋ̄ sīmnu᷄ŋ 
pɔ᷅mnda̍ŋ. 

Ō lūe̍i̍ wāŋnda̍ Chu̍dā kɔ̄l tāmbɛ̍i̍ nɔ̍ la̍mɛ̍ɛ̍lu̍ le̍ wo̍, ndu̍yɛ̍ mbo̍ tōsā lɔ̍ɔ̍ o̍ lɔ̍ɔ̍ cha᷄ŋ 
īmɔ̍nɔ̍ɔ̍ ō chu̍ū lɛ̍ le̍ nda̍ le̍. 

6Chīɛ̄ī ndɔ̍ cho̍ le̍ ndu̍ sōōlūūwo̍ lēni᷄ŋ ndo̍ ō pēsi̍ ndu̍ wɔ̍ wɔ̍, mɛ̄ɛ̍ nda̍ pūūsīāā 
nu̍a̍ā yɛ̄kpɔ̍ɔ̍ o̍ kpe̍lo̍o̍ ni᷄ŋ yɛ̍. Fo̍ndā ndɔ̍ wānāā ndūa̍a̍ ā bīī bɔ᷅ŋa᷅ŋnda̍ŋ ndo̍, ō 
tōsa̍ mbo̍ sīmnu᷄ŋ fo̍ndō fōndo̍. Bɔ̄ŋa᷅ŋndā bɛ̄ndūla̍ŋ kpo̍u̍, a̍ bɔ̄ŋa᷅ŋndā pāa̍le̍ 
pɛ̍ŋgīāā la̍ŋ, ō tōsa̍ wānā o̍ wānā o̍ yi̍yāŋ ndɛ̍ bɛ̍ɛ̍ a̍ la̍ŋ o̍kɔ̄ɔ̄ le̍. Māsā bɛ̍ndōo̍ ni̍, 
wānā so̍līāā lāsa̍lāa̍ ni̍, nda̍ kpo̍u̍ tu̍mbe̍ ndɔ̍ o̍ dɔ̍u̍nu᷄ŋ ndo̍ ō fūūlu̍u̍ nda̍ mɛ̍ɛ̄. 

7Māsānɔ̄ɔ̍ Mɛ̄lɛ̄ka̍ kɛ̄ɛ̍ ma̍āŋ ndɔ̄ɔ̍, ndu̍yɛ̍ chīɛ̄ī ndɔ̄ɔ̍ bɛ̍ɛ̍ mbo̍ kɛ̄ɛ̄ ndu̍. Sāāsāla̍ 
ba̍lu̍ fo̍ndāŋndā lēmāsāla̍ŋ Chu̍dā la̍ŋ, mbo̍ māl ya̍a̍mɔ̍ɔ̍wa̍a̍ le̍ mā pēsi̍ pe̍si̍ la̍ŋ. 
Wānā a̍a̍ tu̍e̍ī ya̍a̍mɔ̍ɔ̍wa̍ kūūlīa̍a̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tɛ̄ɛ̄mbūūwo̍ ni᷄ŋ pɛ̍, 
nu̍a̍ā ŋ̄ chā āā mɛ̄ɛ̍ kūūlīāāla̍ŋ lā wā nu̍a̍ā lo̍ŋ o̍ pāa̍le̍ bɔ̄ŋa᷅ŋ dīāā nyɛ̄ dīāā 
bɛ̍ndūle̍ŋ chōo̍ yɛ̍ ni̍. 

8Mɛ̄lɛ̄ka̍ Ya̍a̍wɛ̄ɛ̄ pi̍la̍ kɛ̍sɛ̍ kɛ̍sɛ̍ ndu̍ o̍o̍ kɛ̍ɛ̍si̍a̍a̍ le̍ sāāsāa̍ Sa̍a̍yɔ̍ŋ tɛ̄ɛ̄mbūūwo̍ ni̍. 
Mbo̍ tūū sāāsā ko̍ŋ pɛ̄ŋgu̍la̍ ndu̍ o̍o̍ nɔ̍ le̍ mɛ̄ɛ̄lōo̍ a̍ tɛ̄ɛ̄mbūūwo̍ la̍ŋ chɛ̍ chɛ̍. 
Fo̍ndāŋndā vīlɛ̄īlā kālā ka̍lā la̍ wa̍ Chūlu̍sɛ̄lɛ̄m nda̍ŋ ni̍, sāāsa̍ ba̍lu̍ Chūlu̍sɛ̄lɛ̄m 
ndo̍ ni̍, la̍ŋ kpo̍u̍ lā chō ni᷅ŋ lā dēlāā lɛ̄ŋ. 

9Dīōlā sāāsā ko̍ŋ lā chō ni᷅ŋ lā kūmbāā o̍ pūūlōo̍ bɛ̄ŋgu̍. Su̍lu̍ku̍lā nda̍ a̍a̍ ki̍i̍ndīāā 
di̍o̍la̍ lāŋ nda̍ŋ kpo̍u̍, lā chūū ītāmu̍. Māsā bɛ̍ndōo̍ ni̍, wānāā bɛ̄ndūa̍a̍ wa̍ ndu̍ 
wa̍llo̍ o̍ bā bɛ̄ŋgu̍ wa̍ ni̍, nda̍ kpo̍u̍ a̍ kūɛ̄ a̍ nda̍ o̍ lɛ̄ŋīī chēle̍ŋnde̍ ni᷄ŋ o̍ bīyɔ̄ɔ̍ ni᷄ŋ. 
Sāwā o̍ sāwā o̍ cho̍ lɛ̍ le̍. Ndu̍yɛ̍ wānāa̍ su̍a̍ā le̍ Mɛ̄lɛ̄ka̍ wa̍ bɛ̍ɛ̍, Mɛ̄lɛ̄ka̍ Ya̍a̍wɛ̄ɛ̄ o̍ 
cho̍ lɛ̍ nda̍ yi̍lāŋ o̍ yi̍lāŋ chɔ̄m te̍. 

10Wāŋ bɛ̄ndūa̍a̍ Sa̍a̍yɔ̄ŋ chi̍e̍e̍ a̍ cho̍ īchāli̍ lɛ᷅ŋ, a̍ me̍i̍yāā do̍ŋ do̍ŋ. Ā chō īchāli̍ lɛ᷅ŋ 
a̍ nyɛ̄lā lābɛ̍kīla̍ŋ lēkɔ̄ɔ̍, ndu̍yɛ̍ ma̍ dūāūnu᷄ŋ chu̍ndo̍o̍ o̍ lēbōl le̍ kɔ̄ltā ndāla̍ 
ta̍mbɛ̍i̍la̍ŋ chɔ̄mndo̍. Chūāā lāāndūa̍a̍ Chūlu̍sɛ̄lɛ̄m a̍ cha᷄l ma̍ tūndu᷄ŋ bo᷅lle̍ o̍ 
lābɛ̄ŋgu̍ ni̍ŋ a̍ si̍ɔ̍mbu̍la̍ŋ. 

11Hɔ̄lta̍ŋ lā yɔ̄nu̍ŋ ya̍ dɔ̍fɔ̍ŋ dɔ̍fɔ̍ŋ a̍ cha᷄ŋndo̍. Kɔ̄l nūu̍ ō chō o̍ sāŋgāa̍ ni᷄ŋ bɔ̄ɔ̍. 
Mɔ̍nɛ̍i̍ bɛ̍ndūe̍i̍ ī chō bɔ̄ɔ̍ o̍ kɔ̄l nūu̍ ni᷄ŋ, fo̍ndōle̍ le̍ wānāā nīa̍a̍ nda̍ chō tɛ̄ɛ̄mbūūwo̍ 
wa̍. Chūāāmbūāā pɔ̄mbūa̍a̍ ni̍, chɛ̄lɛ̄kpi̍a̍a̍ le̍ndīa̍a̍ ni̍, ā chō ā wōvɛ̍i̍ya̍ o̍ bɛ̍ɛ̄la̍ŋ 
Chūlu̍sɛ̄lɛ̄m. 

12Ā chō cha᷄ŋnda̍ŋ kālāa̍ ndāa̍ o̍ lānī kpe̍e̍kpe̍i̍, mā dīmūl nda̍ āā, “Lā ke̍ na̍a̍ nyɛ̄ 
dīa̍a̍ ndu̍yɛ̍ a̍ mɛ̄ŋmā kōla᷄ŋ.” Mɛ̄ɛ̍ nda̍ yɔ̄ŋūl nu̍a̍ā pūa̍a̍ chɔ̄ūwa̍ o̍ sɔ̍ŋgɔ̄ɔ̍ ni᷄ŋ, mā 

wa̍ īhīni̍ a̍ wo̍wɛ̍i̍ya̍ yɛ̍, le̍nde̍ nda̍ chō īhīni̍ o̍ bɛ̍ɛ̄la̍ŋ ā wōvɛ̍i̍ya̍ a̍ yīa̍a̍ŋ ni̍. Ā chō 
wūnɔ᷄ŋndo̍ kālāa̍ ndāa̍ o̍ lābā du̍ɛ̍ɛ̍ŋ, lāū bɛ̍ɛ̍ ā cho̍ le̍. 

13O̍o̍ Chūlu̍sɛ̄lɛ̄m, ō yɛ̄ɛ̍nɛ̍ kpe̍e̍kpe̍i̍ ya̍ I̍ cho̍ yɛ̄ dīmī a̍ nūm o̍kɔ̄ɔ̄? 

A̍ nɛ̄ɛ̍nɛ̍ ya̍ I̍ cho̍ yɛ̄ nu̍m tūū? Chūlu̍sɛ̄lɛ̄m, a̍ dɛ̍nɛ̍ pa̍lāa̍ kūɛ̍ɛ̍nɛ̍ ya̍ I̍ tu̍ū yɛ̄ dɛ̍nɛ̍ 
pa̍lāa̍ cho̍ nu̍m chōo̍ wo̍, mī nɔ̍la̍ mī nyɔ̍ɔ̍lu̍ nu̍m? Dɛ̍nɛ̍ nu̍m pālāa̍ ō nɔ̍ la̍mɛ̍ɛ̍lu̍ 
le̍, ō chō māchūāā mɛ̄ɛ̍ pēe̍ mɛ̄ŋmā īhɛ᷄llo̍ ō chō nu̍a̍ā yɛ̍. Wānā o̍ wānā nɔ̍lā mbō 
mīŋgi̍ nu̍m sīmī le̍. 

14Wānāā nūm a̍ su̍a̍ā le̍ Mɛ̄lɛ̄ka̍ wa̍ ā hūi̍ nu̍m, a̍ yi̍lāŋndā lāchōōwālā nda̍ wa̍ chɔ̄ɔ̍ 
la̍ŋ. Ā nɔ̄la̍ mā chɔ̄ɔ̄mu̍u̍ yɔ̄ŋndā nūmnda̍ wɔ̍ɔ̍ŋnda̍ŋ, le̍ mā tōsa̍ mā mi̍i̍ŋgu̍ ō 
kɛ̄ndɛ̄ māā pāāndū le̍. Ma̍ lō o̍ ko̍ŋ ma̍ hūī nu̍m a̍ yi̍lāŋndā lāchōōwālā nda̍ wa̍ 
chɔ̄ɔ̍ la̍ŋ. 

15Wānā o̍ wāna̍ cho̍ hīōūwɔ̄ɔ̍, ā chō Chūlu̍sɛ̄lɛ̄m dāātīa̍a̍, ndu̍yɛ̍ mā mām ndu̍ le̍ 
nyɛ̍ yɔ̍nu̍ŋ a̍ ndu̍ wo̍. Ā chō ndu̍ pɛ̄ɛ̄sāa̍ mā hīīlūū bo᷅lle̍, mā dīmī āā, “Chi̍e̍e̍ hi̍o̍ū 
chi̍o̍o̍ŋ kpo̍u̍ na̍ŋɔ̄ɔ̄, ndu̍yɛ̍ mbo̍ tōsā mi̍ chi̍e̍ēŋndo̍ kpo̍u̍ o̍ wa᷅ a̍ nya̍a̍lo̍o̍ wo̍, ndu̍ 
cho̍ ni᷅ŋ ho̍ō ni̍?” 

16Chūlu̍sɛ̄lɛ̄m, ya̍a̍mɔ̍ɔ̍wa̍a̍ nu̍mnda̍ kpo̍u̍, ā pīla̍ nu̍m sōndōla̍ŋ kɔ̄ɔ̄lī a̍ nu̍m 
yīōūla̍ŋ, Ā chō nu̍m dāātīa̍a̍, mā sīɔ̄ɔ̄ndīāā nu̍m, mā dīmī āā, “Ŋ̄ chīi̍ ndu̍ tɛ̄ɛ̄mbūū! 
Pāa̍le̍ŋ nde᷅ŋ kpe̍e̍kpe̍i̍ na̍a̍ ŋ̄ wa̍ chūmndo̍ ni̍, ndu̍yɛ̍ ŋ̄ chīi̍ nyɛ̍ na̍a̍ ŋ̍ ye̍e̍ma̍ wo̍ 
tōsā.” 

17Mɛ̄lɛ̄ka̍ Ya̍a̍wɛ̄ɛ̄ o̍ chi̍i̍ nyɛ̄ ndu̍ o̍o̍ kɛ̍ɛ̍si̍a̍a̍ wo̍ tōsā. Nyɛ̄ o̍ nyɛ̄ o̍ kɔ̍ŋgɔ̍la̍ŋ sīndɛ̄ 
pa̍ le̍ tōsāa̍, ō chīi̍ ndu̍ tōsā. 

Ō chīi̍ nya̍ tɛ̄ɛ̄mbūū, ndu̍yɛ̍ īnyīɛ̍ɛ̍ bɛ̍ɛ̍ I̍ bi̍i̍ ndu̍ le̍ nya̍ le̍. 

Ō tōsa̍ mi̍ ya̍a̍mɔ̍ɔ̍wa̍a̍ nyāa̍ ā dūāūnu᷄ŋ nya̍a̍le̍ le̍ nyɛ̍ yɔ̍nu̍ŋ a̍ nya̍ wo̍. 

Ō tōsa̍ mi̍ ya̍a̍mɔ̍ɔ̍wa̍a̍ nyāa̍ ā chɔ̄ɔ̄lū kpāāyāa̍ sɔ̄lā. 

18Wāŋnda̍ Sa̍a̍yɔ̄ŋ, lā kōŋu̍l cho̍o̍ cho̍o̍ kpe̍le̍ŋ nāa̍ Māsānɔ̄ɔ̍ Mɛ̄lɛ̄ka̍ chūā. Mɛ̍mi̍a̍ŋ 
mā to᷄l nya̍ mī mā kūɛ̄ kōŋgi̍la̍ŋ, 

īdīi̍ a̍ īchɔ̄l, mɛ̄ɛ̍ pēēla̍ pɔ̍mbɔ̄la̍ŋ lā hīāū nu̍a̍ā yɛ̍. Lā pɛ̍ŋgī a̍ cha᷄ŋndo̍ le̍. Lā ke᷅ 
hɔ̄ltā nyāla̍ŋ pɛ̄ŋgī o̍ pɛ̄ŋgi̍ a̍ cha᷄ŋndo̍ le̍. 

19Lā wa̍ chɔ̍nɔ᷄ŋndo̍ īchɔ̄l, mī lā kāndu̍ cha̍ŋndo̍ a̍ te̍le̍ŋ wānāā māndāā chīe̍e̍ya̍ ā 
kāndū wa̍li̍ ndāa̍ wo̍ ki̍nɛ̍i̍. Lā pīɛ̍i̍ Ma̍sānɔ̄ɔ̍ Mɛ̄lɛ̄ka̍ a̍ kɔ̄ltā nyāla̍ŋ kpo̍u̍. Lā hēēlu̍ 
ba᷅la̍ŋ chōo̍ cho̍o̍, mī lā pīɛ̍i̍ ndu̍ le̍ mbō chīīndi̍a̍a̍ yōōmūlā chūāūwāā nyāa̍, 
chūāūwāā nyāa̍ cho̍ īhīni̍ o̍ bɛ̍ɛ̄la̍ŋ ā wōūvɛ̍i̍ya̍ a̍ yīa̍a̍ŋ nda̍. 

20O̍o̍ Mɛ̄lɛ̄ka̍ Ya̍a̍wɛ̄ɛ̄, nūm pi̍la̍ yi̍ya̍ŋ ndɔ̍ mā to̍fa̍ wānāā ŋ̄ chō ha̍ā sāŋgāa̍ tūsīo̍o̍ 
chōo̍ wa̍. Bāā ō wā o̍ kɛ̍ndɛ̄ mī kālāa̍ ŋ̄chūāūwa̍ ā dē chu̍a̍u̍wāā ndāa̍, chūāūwāa̍ 
nda̍ lo̍ ha̍ā kūɛ̍i̍ a̍ nda̍ ma̍ sōlī nda̍ lēni᷄ŋ nda̍? 

Ɔ̄ɔ̄, bāā ō wā o̍ kɛ̍ndɛ̄ mā dīu̍ wānāā sōlīāā lāsa̍lāa̍, a̍ wānāa̍ su̍a̍ā le̍ Mɛ̄lɛ̄ka̍ wa̍ o̍ 
chīɛ̄ī nu̍m di̍a̍ndāa̍ ni᷄ŋ? 

21Chūāāmbɔ̄ ni̍, bɛ̄ndū ni̍, kpo̍u̍ ā chō īhīni̍ o̍ bɛ̍ɛ̄la̍ŋ a̍ vi̍lɛ̍i̍ya̍ o̍ chu̍ndo̍o̍ ni᷄ŋ. Chūāā 
pīāāndūa̍a̍, a̍ chūāā lāāndūa̍a̍, ya̍a̍mɔ̍ɔ̍wa̍ ā dīu̍ nda̍ a̍ mɔ̄ɔ̄ŋ fāŋndo̍ŋ. Pāa̍le̍ ŋ̄ 
dɔ̄ɔ̄nu᷄ŋ tu̍mbe̍ a̍ nda̍ le̍ŋ ma̍ dīū nda̍, 

īnyīɛ̍ɛ̍ bɛ̍ɛ̍ a̍ tu̍i̍i̍nu̍ŋ nda̍ le̍. 

22Mɛ̄ɛ̍ ŋ̄ vēēlū nu̍a̍ā wāŋnda̍ nāa̍ pi᷅lɛ̍ le̍ bɔ̄ŋa᷅ŋ dīāā nyɛ̄ dīa̍a̍ bɛ̄ndōo̍ yɛ̍, le̍nde̍ ŋ̄ 
chūūŋgi̍a̍a̍ ya̍a̍mɔ̍ɔ̍wa̍a̍ nīa̍a̍ ni̍ le̍ mā hu᷄ŋ lu̍e̍ī ya̍ sīōōŋīī bɛ̄ndūe̍i̍ bā o̍ bā fe̍e̍ ya̍ I̍ 
mu̍li̍ŋ. Pāa̍le̍ ŋ̄ dɔ̄ɔ̄nu᷄ŋ tu̍mbe̍ le̍ŋ Mɛ̄lɛ̄ka̍ Ya̍a̍wɛ̄ɛ̄, wānā o̍ wānā o̍ nɔ̍la̍ mbō hɛ̄lu᷄ŋ 
te̍, kɛ̄lɛ̄ŋgāā ni᷅ŋ te̍, mī wānā lo̍ yōōmū. Chūāā nīa̍a̍ ya̍ I̍ ma̍nda̍ mi̍ sōlī nda̍ lēni᷄ŋ 
nda̍, ya̍a̍mɔ̍ɔ̍nɔ̍ nūu̍ ō chīi̍ nda̍ dīū kpo̍u̍. 

Cha᷄ŋ Īmɔ̍nɛ̍ Chɛ̄lūīma̍yā Wo̍ 3 

Dɛn̍ɛ ̍pa̍lāa̍, a̍ mūliŋ᷄ndo̍, a̍ tīīnda᷄ŋndo̍ nɔɔ̄ ̍o̍kɔɔ̄ ̄
1Ya̍ che᷅ dɛ̍nɛ̍ pa̍lāā Mɛ̄lɛ̄ka̍ ō tūsī wa̍nā cho̍o̍ tē ō dɔ̄ɔ̄nu᷄ŋ tu̍mbe̍ pɛ̍ wo̍ ni̍. 

2Mɛ̄lɛ̄ka̍ lo̍ o̍ ko̍ŋ, mbo̍ nyīndū ya̍ o̍ nyūmmā tīŋgīsi̍ma̍ bɛ̍ndūa̍ŋ ni᷄ŋ, nāa̍ ya̍ I̍ chi᷅ 
nyɛ᷅ wa̍wo̍ŋndo̍ pu̍e̍e̍ŋ bɛ̍ɛ̍ le̍ wa̍. 

3Mūlu̍la᷅ŋndo̍ kpe̍e̍kpe̍i̍ o̍ mu̍lu̍la᷅ŋ ya̍ ni̍, mbō kpēsēlā ya̍ nyɛ̄ pālāa̍ tūsīo̍o̍ chōo̍, 
kīōlū kɔ̄ɔ̄lī bɛ̍ɛ̍. 

4Ō tōsa̍ mi̍ dīāllo̍ŋ ŋ̄ chūū ya̍, mi̍ nya̍ū sɛ̍ɛ̍ŋ, ndu̍yɛ̍ mbo̍ yīmī ya̍ pāāla̍ŋ me̍ŋgēle᷄ŋ. 

5Ō tōsa̍ mi̍ yōōmū nūu̍ wā o̍ kpɔ̍kɔ̍si̍ bɛ̍ndōo̍ ni᷄ŋ, a̍ nyɛ̄ pālāa̍ a̍ kɔ̄l tāmbɛ̍i̍yo̍, mɛ̄ɛ̍ 
wāŋndo̍ ō wā nu̍a̍ā o̍ chīɛ̄ī mānyūmndo̍ ni᷄ŋ yɛ̍. 

6Ō tōsa̍ mi̍ wa᷅ o̍ nyūmmā tīŋgīsi̍a̍ŋ ni᷄ŋ, mɛ̄ɛ̍ wānāa̍ vi᷅ ni᷅ŋ sīndɛ̄ pa̍ wa̍ ā chō o̍ 
nyūmnda̍ŋ ni᷄ŋ yɛ̍. 

7Ō dɔ̄ū ya̍ o̍ pi̍ŋndo̍ ni᷄ŋ kpɔ̍kɔ̍su̍, Ī nɔ̍lā mī hɛ̍lu᷄ŋ te̍. 

Ō dɔ̄ū ya̍ o̍ yɔ̄lɔ̄ŋ lu̍su̍lɛ̍ŋ bɛ̍ndo᷄ŋ. 

8I̍ pi̍ɛ̍i̍ ndu̍ bɛ̍ɛ̍ mī ko̍ŋgu̍l nāa̍ ndu̍ chu̍a̍, 

ō ye᷅ŋ ya̍ bɛ̍ɛ̍ la̍ni̍ le̍. 

9Ō hāu̍ ya̍ nɛ̄īyo̍ lāchī a̍ pōūta̍ŋ, I̍ nɔ̍lā mī hi̍o̍ū le̍. 

Ō tūūndu̍u̍ ya̍ nɛ̄īyo̍ lāchī kɔ̍ŋgɔ̄di̍ kɔ̍ŋgɔ̄di̍. 

10Mɛ̄ɛ̍ su̍lu̍ko̍o̍ o̍ hīnī nu̍a̍ā vīsīo̍o̍ mɛ̄ŋgɛ̄lāa̍ yɛ̍, le̍nde̍ o̍ cho̍ ya̍ mɛ̄ŋgɛ̄lāa̍ ni̍. Mɛ̄ɛ̍ 
kpɔ̍kūŋndo̍ ō wā nu̍a̍ā ō vīāŋna᷄ŋ le̍ vīsīo̍o̍ mɛ̄ŋgɛ̄lāa̍ yɛ̍, le̍nde̍ o̍ cho̍ ya̍ hɔ̄lte̍ŋ 
kɔ̄ɔ̄lī ni̍. 

11Ō tōū ya̍ mbo̍ fāŋā ya̍ o̍ nɛ̄i̍, ndu̍yɛ̍ mbo̍ sɛ̄ɛ̄sīāā ya̍, mbo̍ māl la̍ le̍nde̍ wānā o̍ 
wānā cho̍ mbō māla̍ ya̍ le̍. 

12Ō bɛ̄ɛ̄ndīa̍a̍ chīɔ̄ū ndɔ̄ɔ̍, ndu̍yɛ̍ mbo̍ kīndū chīŋɔ̍le̍ ndɔ̄le̍ŋ tu̍a̍ŋ, lē ya̍ vīɔ̍ɔ̍. 

13Ō vɛ̄ ya̍ a̍ chīŋɔ̍ma̍ ndūa̍a̍ŋ, ndu̍yɛ̍ mi̍ mā lūɛ̄ī ya̍ o̍ kɔ̄llo̍ di̍. 

14I̍ si̍mnu᷄ŋ ni᷅ŋ nyɛ̄ māmāā wāŋnda̍ o̍ hɔ̄l. Wāŋnda̍ nīīlōo̍ ya̍ māmɔ̄ɔ̍ kpɛ᷅ŋ o̍ 
chōndo̍ŋ ni᷄ŋ. 

15Ō pēi̍ ya̍ a̍ kɔ̄l tāmbɛ̍i̍ bɛ̍ndōo̍, ndu̍yɛ̍ mbo̍ kē ya̍ tāāla̍ nyɛ̄ lōlɛ̍i̍yo̍ le̍ mī ko̍l. 

16Ō ma᷄l la̍ lɛ̄ŋ o̍ chu̍ndo̍o̍ ni᷄ŋ, mbo̍ tōsā mi̍ su̍ām tɛ̍nɔ̍ŋ. 

17I̍ si̍nā lɛ̍ bɛ̍ɛ̍ nyɛ̍ cho̍ kɔ̄l nyūlōo̍ wo̍ o̍ yōōmū nūu̍ ni᷄ŋ te̍. I̍ pu̍ɛ̍ɛ̍nu̍ŋ ni᷅ŋ a̍ nyɛ᷄ cho̍ 
kɔ̄l kɛ̄ndɔ̄ɔ̍ wo̍. 

18Le̍ he̍ī, mi̍ di̍mī a̍a̍, “Bɛ̄ɛ̄le̍ nīle̍ŋ lē chūū. Nyɛ̄ o̍ nyɛ̄ ya̍ I̍ wa̍ lēhɔ̄l o̍ nɛ̄ī le̍ sɔ̄lāa̍ 
Mɛ̄lɛ̄ka̍ Ya̍a̍wɛ̄ɛ̄ o̍ bā, I̍ sɔ̍lā lɛ̍ ni̍ŋ ndu̍ le̍.” 

19Tē I̍ lo̍o̍nu̍ŋ pɛ̍ a̍ sāŋga̍ cho̍ ya̍ chōo̍ wo̍, ndu̍yɛ̍ mī yi̍ya̍ŋ a̍ mɛ̄ɛ̍ ya̍ I̍ nɔ̍ lɛ̍ nāa̍ 
cha̍lāā le̍ yɛ̍ pɛ̍, mɛ̄ɛ̍ wāŋndo̍ ō wā nu̍a̍ā nyɛ̄ lōlɛ̍i̍ bɛ̍ndōo̍ kōlɔ̄ɔ̍ yɛ̍, le̍nde̍ ya̍ I̍ si̍nāŋ 
ni̍. 

20Ndu̍yɛ̍ a̍ ndi̍ o̍kɔ̄ɔ̄ su̍e̍e̍ ya̍ I̍ cho̍ yīya᷄ŋndo̍ le̍ te̍le̍ŋ o̍ te̍le̍ŋ ni̍. Kɔ̄l nūu̍ ō tāmbu̍ ō 
bɔ̄ɔ̍. 

21Kɛ̍ ndu̍yɛ̍ te̍le̍ŋ o̍ te̍le̍ŋ tē I̍ yi̍ya̍ŋ a̍ nyɛ᷄ di̍mi̍ŋ ho̍ō wo̍ pɛ̍, I̍ sɔ̍la̍ tīīnda᷄ŋndo̍. 

22Mɛ̄lɛ̄ka̍ Ya̍a̍wɛ̄ɛ̄ kāālā ndɔ̄ɔ̍, kāāla̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Ndu̍yɛ̍ nyīɛ̍ɛ̍yīī 
ndūɛ̍i̍ ī chō le̍ fɛ̍ɛ̍ŋ a̍ fɛ̍ɛ̍ŋ. 

23Ndu̍yɛ̍ kāālā ndɔ̄ɔ̍, mɛ̄ɛ̍ pāa̍le̍ŋ lē sīā nu̍a̍ā sɛ̄nɛ̄ī yɛ̍, le̍nde̍ o̍ cho̍ ni̍. Mɛ̄ɛ̍ pāa̍le̍ŋ 
lē be̍ŋgā nu̍a̍ā le̍ fūlāa̍ le̍ yɛ̍, le̍nde̍ o̍ cho̍ ni̍ ō be̍ŋgā le̍. 

24Nyɛ̄ kōŋ ya̍ I̍ di̍mi̍ ni̍ a̍a̍, “Mɛ̄lɛ̄ka̍ Ya̍a̍wɛ̄ɛ̍ cho̍ nyɛ̄m ni̍ ŋ̄ki̍ɔ̍ŋ ni̍. Le̍la̍ŋ I̍ cho̍ 
tīīnda᷄ŋ nūu̍ dɔ̄wɔ̄ɔ̄ o̍ ndu̍ ni̍ŋ.” 

25Wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ ni̍ŋ pɛ̍, ndu̍yɛ̍ mbō to̍sa̍ hɛ̄na᷄ŋ 
ndɔ̄ɔ̍, dɛ̍nɛ̍ kɛ̍ndɔ̄ɔ̍ Mɛ̄lɛ̄ka̍ to̍sa̍l ndu̍ ni̍. 

26Le̍la̍ŋ, ō bɛ̄ndā mī wānā me̍i̍ do̍ŋ, mā chu̍m Mɛ̄lɛ̄ka̍ Ya̍a̍wɛ̄ɛ̄ mbō chīīndi̍a̍a̍ nu̍m. 

27Ndu̍yɛ̍ ō bɛ̄ndā mī wānā bi̍u̍nu̍ŋ nyɛ᷅ kīndīlāā o̍ ha̍ndū nu̍m chōo̍, te̍le̍ŋ ŋ̍ chō 
fe̍le̍ŋgu̍nɔ̍ wo̍. 

28Tē Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ nu̍m sāŋgāa̍ chōo̍ pɛ̍, 

ō bɛ̄ndā mā cha̍l nu᷄m pīlɛ̍ kpe̍, mā me̍i̍ kpi᷅li̍. 

29Ō bɛ̄ndā mā hi̍ni̍ lɛ̄ŋ sa̍kpō ndu̍ lāchī mā fu̍u̍lu̍u̍ hɔ̄lla̍ lɛ̄ŋ mɛ̍ɛ̄, kāni̍ fo̍ndōle̍, ā 
nɔ̄ wɔ̄ tīīnda᷄ŋndo̍ kɛ᷅, māā dɛ̍nɛ̍ kɛ̍ndɛ̄ chō nu̍m lāchī. 

30Tē wāŋndo̍ ō lɔ̄ɔ̄ nu̍m kpa᷅ŋnde̍ pɛ̍, mu̍li̍ vɛ̍lɛ̄ ī pīlɛ̍i̍ mbō lɔ̄ɔ̄. Ndu̍yɛ̍ yēī o̍ yēī nda̍ 
yēi̍ nu̍m pɛ̍, bi̍u̍nu̍ŋ. 

31Kāni̍ fo̍ndōle̍, Māsānɔ̄ɔ̍ Mɛ̄lɛ̄ka̍ ō me᷅l na̍a̍ mbō chīi̍ ni̍ko̍ a̍ na̍a̍ le̍ fɛ̍ɛ̍ŋ a̍ fɛ̍ɛ̍ŋ te̍. 

32Mbō tōsa̍ mī kɔ̄l tāmbɛ̍i̍ bɛ̍ndōo̍ ō kōma̍l na̍a̍, kɛ̍ ndu̍yɛ̍ mbō tūīīnu̍ŋ na̍a̍ vɛ̄lɛ̄ 
īnyīɛ̍ɛ̍, kāni̍ fo̍ndōle̍, kāālā o̍ nɔ̍ le̍ na̍a̍ wo̍ ō chō ō bɔ̄ɔ̍, ndu̍yɛ̍ ō chō le̍ fɛ̍ɛ̍ŋ a̍ fɛ̍ɛ̍ŋ. 

33Ō ve᷅ a̍ kɔ̄l kɛ̄ndɛ̄ le̍ wāna̍ chi̍o̍o̍ nyɛ̄ pālāa̍ tūsīo̍o̍ chōo̍, 

ɔ̄ɔ̄ le̍ tōsāa̍ mī wāna̍ chi̍o̍o̍ tāmbu̍ kɔ̄l te̍. 

34Tē ā wa᷄ wānāā nda̍ dɔ̄ū o̍ chīɛ̄ī mānyūmndo̍ ni᷄ŋ nda̍ nyɛ̄ pālāa̍ tūsīo̍o̍ chōo̍ pɛ̍, 
Māsānɔ̄ɔ̍ Mɛ̄lɛ̄ka̍ ō sīnā. 

35Tē wāŋnda̍ ā tūŋ na̍a̍ di̍la̍ nāāla̍ŋ pɛ̍, Mɛ̄lɛ̄ka̍ nɔ̍ Bɛ̄ndōo̍ Kpo̍u̍ ō chō chɔ̄ɔ̍. 

36Tē ā tūŋ wāŋndo̍ di̍ ndɔ̄ɔ̍ o̍ tōŋgo̍ kɔ̍ɔ̍sɔ̍ɔ̍ ni᷄ŋ pɛ̍, mu̍ŋ kpo̍u̍ Māsānɔ̄ɔ̍ Mɛ̄lɛ̄ka̍ ō 
chō chɔ̄ɔ̍. 

37Tē Māsānɔ̄ɔ̍ Mɛ̄lɛ̄ka̍ chɛ᷄l le̍ mī īsɔ̄ɔ̍ o̍ īsɔ̄ɔ̍ i̍ yɔ̍nu̍ŋ te̍, 

ī yɔ̍nūŋ te̍. 

38Īkɛ̄ndɛ̄ ni̍, īwɔ̄ɔ̍ŋ ni̍, Mɛ̄lɛ̄ka̍ Bɛ̄ndōo̍ Kpo̍u̍ ndu̍ di̍mī ni̍ māā ī yɔ̄nu̍ŋ ma̍lāŋ i̍ 
yɔ̍nūŋ. 

39Wāna̍ chi̍o̍o̍ tē ā chō yōōmū pɛ̍, vɛ᷅ mī Mɛ̄lɛ̄ka̍ tūsi̍ nu̍m nyɛ̄ pālāa̍ chōo̍ le̍ yɔ̄ŋ 
nūm wɔ̍ɔ̍ŋndo̍ mā ŋɔ̍ɔ̍cha̍ŋ? 

40Ō bɛ̄ndā mī ŋ̄ mɛ̄ɛ̄ndi̍a̍ŋ ku̍ɛ̍ɛ̍la̍ nāāla̍ŋ, mī ŋ̄ mīīŋgu̍ Mɛ̄lɛ̄ka̍ Ya̍a̍wɛ̄ɛ̄ o̍ ībūŋ. 

41Ŋ̄ hēēlu᷅ŋ bāla̍ŋ chōo̍ cho̍o̍, mī ŋ̄ pīɛ̄īnu᷅ŋ Mɛ̄lɛ̄ka̍ a̍ kɔ̄ltā nāāla̍ŋ kpo̍u̍ āā, 

42“O̍o̍ Mɛ̄lɛ̄ka̍ Ya̍a̍wɛ̄ɛ̄, ŋ̄ tōsa̍ yɔ̄ŋ wɔ̄ɔ̍ŋndo̍ a̍ nūm, ndu̍yɛ̍, mi̍ ŋ̄ sōlī nu̍m dīōm. Kɛ̍ 
a̍ me̍l na̍a̍ le̍ yɔ̄ŋndā nāāla̍ wɔ̍ɔ̍ŋnda̍ŋ te̍. 

43“A̍ vi̍ŋ na̍a̍ hɔ̄lāā nūmnda̍ kpi̍ŋ a̍ tu̍mbe̍ bɛ̍ndū ŋ̄ dɔ̄ɔ̄nu᷄ŋ a̍ na̍a̍ wo̍. Īnyīɛ̍ɛ̍ bɛ̍ɛ̍ a̍ 
tu̍i̍i̍nu̍ŋ na̍a̍ le̍, ma̍ lō na̍a̍ tōūwɔ̄ɔ̍ ma̍ bīī na̍a̍ ma̍ dīū na̍a̍. 

44Ma̍ lō o̍ ko̍ŋ ma̍ hīāūnu᷄ŋ o̍ ha̍la̍a̍ kɔ̄ɔ̄lī pɔ̍, yɔ̄ŋi̍ bɛ̍ɛ̍ pīɛ̄īlē nāāle̍ŋ lē kōma̍l nu̍m. 

45A̍ to̍sa̍ mi̍ ŋ̄ sīmnu᷄ŋ wa᷅ŋnda̍ o̍ hɔ̄l mɛ̄ɛ̍ pōōlā ku̍ndāla̍ŋ lā wā nu̍a̍ā yɛ̍. 

46“Ya̍a̍mɔ̍ɔ̍wa̍a̍ nāa̍ kpo̍u̍, ā pīla̍ na̍a̍ sōndōla̍ŋ ma̍ wā na̍a̍ yīōūla̍ŋ. 

47Sīōōŋīī bɛ̄ndūe̍i̍ ī bīī na̍a̍, fo̍ndōle̍, ā ye᷄ŋ na̍a̍ yāŋɔ̄ɔ̄la̍ŋ kpo̍u̍. 

Ŋ̄ chūū tɛ̄ɛ̄mbūū, mi̍ fo̍ndā nāa̍ ō lō pɔ̄m. 

48Mɛ̍mɛ̍ma̍ nīa̍a̍ŋ mā chō kɔ̄la̍ŋ kōŋgi̍la̍ŋ lɛ̄ŋ a̍ cha᷄ŋndo̍, mɛ̄ɛ̍ pēēla̍ pɔ̍mbɔ̄la̍ŋ lā 
hīāū nu̍a̍ā yɛ̍, fo̍ndōle̍, le̍ tɛ̄ɛ̄mbūū nda̍ tɛ̄ɛ̄mbu̍u̍ wānāā nīa̍a̍ wo̍. 

49“Mɛ̍mi̍a̍ŋ mā chu̍ū ya̍ o̍ hɔ̄l te̍, mā ki̍o̍lū kɔ̍ɔ̍lī le̍, 

50ha̍a̍a̍ mɛ̄ɛ̍ mī Mɛ̄lɛ̄ka̍ Ya̍a̍wɛ̄ɛ̄ o̍ to̍fa̍ lɛ̄ŋ na̍nu᷄ŋ mbō chē sāŋga̍ cho̍ na̍a̍ chōo̍ wo̍. 

51Mɔ̍nɛ̍i̍ bɛ̍ndūe̍i̍ ī pɛ̍ o̍ kɔ̄l nūu̍ ni᷄ŋ, a̍ nyɛ᷄ yɔ̍nu̍ŋ a̍ wāŋ lāāndūa̍a̍ Chūlu̍sɛ̄lɛ̄m ndo̍. 



1727 

 

 
Kisi Bible Quick 

© 2013 Bible Society in Liberia. 
 

 
 

 

52“Wānāā ya̍ I̍ yɔ̍ŋ nyɛ᷅ o̍ nyɛ̄ le̍ wa̍, ā ye᷄ŋ ya̍ yāŋɔ̄ɔ̄le̍ŋ mɛ̄ɛ̍ nda̍ yēŋ nu̍a̍ā yōūwo̍ 
yāŋɔ̄ɔ̄le̍ŋ yɛ̍. 

53I̍ lo̍ yōōmū ma̍ chūā ya̍ ma̍ māl la̍ o̍ so̍o̍ŋ yi̍ŋgi̍lɛ̍i̍yo̍ ni᷄ŋ, ndu̍yɛ̍ ma̍ mɛ̄lī ya̍ 
pōūta̍ŋ chōo̍. 

54Mi̍ mɛ̄ŋnda̍ŋ mā kūmbū ya̍ bōlle̍ŋ kpu̍. Mi̍ di̍mī a̍a̍, ‘I̍ hi᷅ŋ lō fɔ̍.’ 

55“Kɛ̍ I̍ lo̍ o̍ so̍o̍ŋ yi̍ŋgi̍lɛ̍i̍ ko̍ŋ ni᷄ŋ, mi̍ ko̍ŋūl nāa̍ nūm Mɛ̄lɛ̄ka̍ Ya̍a̍wɛ̄ɛ̄ chu̍a̍. 

56Mi̍ nyɔ̍ɔ̍lū nu̍m a̍a̍, ‘Yāndi̍i̍ Mɛ̄lɛ̄ka̍, ya̍ŋ ya̍ nīla̍ŋ fɔ̍ mā ma̍la̍ ya̍.’ Ndu̍yɛ̍ ma̍ mūlī 
ya̍ dīōm. 

57Mɛ̄ɛ̍ ya̍ I̍ ve̍e̍lu̍ nu̍m, ma̍ sɔ̄ɔ̄ŋgūū ya̍ īkɛ̄i̍, ma̍ dīmūl la̍ āā, ‘Yɔ᷅ŋ īsīōōŋ te̍.’ 

58“Ma̍ lō o̍ ko̍ŋ ma̍ sūŋgū le̍ ya̍ Māsānɔ̄ɔ̍ Mɛ̄lɛ̄ka̍, ndu̍yɛ̍ ma̍ chīīndīāā yōōmū nūu̍. 

59Nūm pi̍la̍ che᷅ sɔ̄ɔ̍ŋ wɔ̄ɔ̍ŋ nda̍ tōsa̍ a̍ ya̍ ki̍nɛ̍i̍ yo̍ŋ Mɛ̄lɛ̄ka̍ Ya̍a̍wɛ̄ɛ̄, le̍la̍ŋ su̍ŋgu̍ le̍ 
ya̍. 

60Nūm pi̍la̍ si̍nā mɛ̄ɛ̍ nda̍ yīi̍ ya̍ de̍fo̍o̍ le̍ ya̍ māa̍ mīŋgūllo̍ yɛ̍. 

61“Nūm pi̍la̍ tu̍e̍ī mɛ̄ɛ̍ nda̍ yīo̍u̍ ya̍ yɛ̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ ā sīnā kɛ̍ɛ̍sīāālā sɔ̍ɔ̍ 
sɔ̍ɔ̍la̍ nda̍ kɛ̄ɛ̄sīa̍a̍ a̍ ya̍ o̍kɔ̄ɔ̄ la̍ŋ ki̍nɛ̍i̍. 

62Ya̍a̍mɔ̍ɔ̍wa̍a̍ nīa̍a̍, mā nīīlu̍ a̍ ya̍ o̍ sōndō kpɛ᷅ŋ, ndu̍yɛ̍ mā tūū tu̍u̍lā wɔ̄ɔ̍ŋnda̍ŋ a̍ 
ya̍ o̍kɔ̄ɔ̄. 

63Tē ā cha᷄l pɛ̍, a̍ ya̍ o̍ so̍ndō ko̍ni̍ nda̍ chāl ni̍, tē ā chɛ᷄ŋ pɛ̍, a̍ ya̍ o̍ sōndō ko̍ni̍. I̍ 
si̍mnu᷄ŋ ni᷅ŋ māā īchōndu̍ nda̍ o̍ sōndō. 

64“Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, mi̍ŋgu̍l wa᷅ŋnda̍ ha̍ā māa̍ le̍ nyɛ̄ nda̍ tōsa̍ a̍ ya̍ wo̍. 

65Ha̍ndu̍ nda̍ sēndi̍o̍o̍ chōo̍, ndu̍yɛ̍ mā to̍sa̍ mā tāmbu̍ lākɔ̄l. 

66Dɔ̍u̍nu̍ŋ tu̍mbe̍ a̍ nda̍ Mɛ̄lɛ̄ka̍ Ya̍a̍wɛ̄ɛ̄, mā lo̍ nda̍ nyɛ̄ pālāa̍ tūsīo̍o̍ chōo̍ ha̍a̍a̍, 
mā fa̍ŋa̍ nda̍ o̍ chi̍e̍ēŋndo̍ ho̍ō chōo̍ ba̍ū.” 

Cha᷄ŋ Īmɔ̍nɛ̍ Chɛ̄lūīma̍yā Wo̍ 4 

A̍ mɛɛ̄ ̍Chūlu̍sɛl̄ɛm̄ o̍ wa̍ a̍ te̍le̍ŋ ya̍a̍mɔɔ̍w̍a̍ ā tɛɛ̄m̄bu̍u̍ ndu̍ wo̍ yɛ ̍o̍kɔɔ̄ ̄
1Ko̍o̍līi̍ di̍a̍ndɛ̄ī bɛ̄ndūe̍i̍ ī fūla̍ o̍ ba̍ā ni᷄ŋ fɔ̍. Ko̍o̍līi̍ kɛ̍ndɛ̄ kɛ̍ndɛ̄ī bɛ̄ndūe̍i̍ ī sīmnu᷄ŋ 
nyɛ᷅ fo̍ndōo̍. Pōūtā dīāndāāla̍ wa̍ o̍ chīɛ̍i̍ Mɛ̄lɛ̄ka̍a̍ la̍ŋ, lā chō lā sɛ̄ŋīa̍ŋnda̍ŋ o̍ 
bɛ̍ɛ̄la̍ŋ. 

2Chūāā pīāāndūa̍a̍ Sa̍a̍yɔ̄ŋ a̍ wa̍ māwāā mɛ̄ɛ̍ ko̍o̍līi̍ye̍ ī wā nu̍a̍ā yɛ̍, Kɛ̍ mɛ̄ɛ̍ 
kpɛ̍ɛ̍nɛ̍i̍ pūūlūe̍i̍ ī wā nu̍a̍ā yɛ̍, le̍nde̍ wāŋnda̍ ā chē ni᷅ŋ nda̍ nyɛ̄ fo̍ndō fu̍u̍ ni̍. 

3Tūŋāā yōndūa̍a̍ cho̍ ha̍ā wa̍ bɛ̍ɛ̍ mā wɛ̄si̍ chūāūwāā ndāa̍. Kɛ̍ ko̍msa̍a̍ 
Chūlu̍sɛ̄lɛ̄m nda̍ nda̍, mɛ̄ɛ̍ so̍ni̍kɔ̄nɔ̄ɔ̍ ō dūāū nu̍a̍ā pēlta̍ŋ o̍ po̍llo̍ ni᷄ŋ mbō mɛ̄i̍ la̍ŋ 
lo̍ŋ yɛ̍, le̍nde̍ nda̍ vēsa̍ kɔ̄llo̍ a̍ chūāūwāā ndāa̍ ni̍. 

4Chūāūwāā ndāa̍ tē bo̍lōla̍ŋ lā vēsa̍ nda̍ pɛ̍ te̍i̍, dīɔ̄ɔ̄mūe̍i̍ ī bāāli̍āŋ nda̍ o̍ lāsōndō 
le̍ mɛ̄ɛ̄mā lēpɛ̄ŋnda̍ŋ. Chūāūwāā ndāa̍ ā chō kēīyo̍ nyɛ̄ dīa̍a̍ pīɛ̄īle̍ŋ, kɛ̍ wānā o̍ 
wa᷅na̍ o̍ ke᷅ nda̍ le̍. 

5Wānāā nda̍ a̍a̍ di̍ā pa̍a̍ndū nyɛ̄ dīāā wānāā sūlāa̍ wa̍, ā chō ni᷅ŋ hāū mɔ̍nɛ̍i̍ bīyɔ̄ɔ̍ 
o̍ nɛ̄īla̍ŋ le̍ nyɛ̄ dīāā lēpɛ̄ŋndo̍. Wānāā nda̍ mānda̍ o̍ chīɛ̄īlā lēmāsāla̍ŋ ni᷄ŋ nda̍, ā 
chō ni᷅ŋ hāū nyɛ̍ dīa̍a̍ kēīyo̍ nūūvīa̍a̍ o̍ sa᷄lta̍ŋ chōo̍. 

6Dɛ̍nɛ̍ pa̍lāa̍ to᷅l Chūlu̍sɛ̄lɛ̄m chōo̍ nda̍ wānāā ndūa̍a̍ wo̍, 

ō hīōū dɛ̍nɛ̍ pa̍lāa̍ to᷅l wāŋnda̍ So̍dɔ̄m chōo̍ wo̍, 

ō Mɛ̄lɛ̄ka̍ tɛ̄ɛ̄mbūū o̍ lēpīlɛ̍ ni᷄ŋ kpe̍ wo̍. 

7Wānāā bɛ̄ndūa̍a̍ Chūlu̍sɛ̄lɛ̄m, ka̍ālā ndāla̍ŋ la̍ wa̍ māwāā lā dīāndāā, mɛ̄ɛ̍ fe̍ŋgbɔ̍ɔ̍ 
ō wā nu̍a̍ā yɛ̍. Ā wa̍ wānāā dīāllūŋ kālā, ma̍ wā wānāā kpāāyā bɛ̍ndū, ndu̍yɛ̍ le̍ 
te̍le̍ŋ o̍ te̍le̍ŋ ā wānu̍ŋ kɛ̍ndīa̍a̍ che̍che̍ŋ. 

8Kɛ̍ tē wānā che᷅ nda̍ ni᷅ŋ o̍ bɛ̍ɛ̄la̍ŋ pɛ̍, a̍ si̍nā lɛ̍ nda̍ le̍, a̍ mɛ̄ɛ̍ nda̍ māŋga̍la̍ŋ yɛ̍. Ā 
yɔ̄nu̍ŋ a̍ ti̍ŋī kpi̍lo̍ māā ma̍ŋga̍. Ā vēsa̍ ma̍ yɔ̄nu᷄ŋ pa̍āla̍ŋ kpo̍sōŋ, ā yɔ̄nu̍ŋ mɛ̄ɛ̍ 
nyāānda̍ŋ ve̍sɛ̍i̍yo̍ŋ ŋ̄ wā nu̍a̍ā yɛ̍. 

9Ā nda̍ dīu̍ o̍ chɔ̄ūwo̍ ni᷄ŋ nda̍, nda̍ hi̍o̍ū pīɔ̍m kɛ̍ndɔ̄ɔ̍ sɔ̄lā, a̍ ā yīa̍a̍ŋ mā dīu̍ wa̍, 
yīa̍a̍ŋ mā lo᷄ nda̍ sɔ̄ɔ̄sīa̍a̍ ha̍a̍a̍ ma̍ sɔ̄lā pīɔ̍mnda̍ŋ. 

10Bōōndi̍i̍ wānāā nīa̍a̍ ha̍ā ā wa̍ chūūwo̍ a̍ yīa̍a̍ŋ ndu̍yɛ̍ a̍ chɔ̄ūwo̍ ve̍, kālāa̍ 
ŋ̄chūāūwāā bɔ̄ɔ̍ bɔ̍ɔ̍, a̍ nda̍ a̍a̍ nɔ̍ kāālāa̍ le̍ chūāūwāā ndāa̍ wa̍, mɛ̄ɛ̍ nyɔ̄ɔ̍ kīndū 
nda̍ te̍i̍, chūāūwāā ndāā ka̍ŋ nda̍ yāu̍ ni̍ ma̍ dīā. 

11Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m kpe̍e̍kpe̍i̍ māā ō dɔ̄ɔ̄nu᷄ŋ tu̍mbe̍ o̍ ka̍lā ka̍lā. 

Ō tōsa̍ mi̍ Sa̍a̍yɔ̄ŋ o̍ sa̍ndū, ndu̍yɛ̍ mbo̍ ŋūā a̍ chīyūŋ ndɔ̄ɔ̍ŋ kpo̍u̍, a̍ tu̍mbe̍ ka̍lā 
ka̍lā o̍ dɔ̍u̍nu᷄ŋ a̍ ndu̍ wo̍. 

12Māsāā bɛ̍ndūa̍a̍ o̍ chi̍e̍ēŋndo̍ ni᷄ŋ bɛ̍ɛ̍ kɛ̍sɛ̍ kɛ̍sɛ̍, 

ɔ̄ɔ̄ wāŋnda̍ o̍ chi̍e̍ēŋndo̍ ni᷄ŋ, nda̍ a̍a̍ la̍a̍la̍ŋ māā ya̍a̍mɔ̍ɔ̍wa̍ ā nɔ̄lā mā kēēku̍ o̍ dīōlā 
sāāsāla̍ŋ Chūlu̍sɛ̄lɛ̄m mā lūɛ̄ī mā bīī chi̍o̍o̍ le̍. 

13Kɛ̍ ndu̍yɛ̍, ō cho̍ fu̍u̍ le̍ he̍ī ī yɔ̄nu̍ŋ a̍ Chūlu̍sɛ̄lɛ̄m te̍, le̍ yɔ̄ŋndā wɔ̄ɔ̍ŋndā wānāa̍ 
su̍a̍ā le̍ Mɛ̄lɛ̄ka̍ wa̍, ndu̍yɛ̍ a̍ wānāa̍ sōlīāā lāsa̍lāa̍ ā tōsa̍ la̍ŋ. Wānāa̍ tɛ̍ɛ̍mbu̍u̍ i̍sɔ̍ɔ̍ 
o̍ īsɔ̄ɔ̍ le̍ wa̍, ma̍ lō o̍ ko̍ŋ ma̍ dīū nda̍. 

14Ndu̍yɛ̍ mɛ̄ɛ̍ wānāā sūmɛ̍i̍ya̍ ā bālū nu̍a̍ā yɛ̍, le̍nde̍ nda̍ chō ni᷅ŋ bālɔ̄ɔ̍ o̍ bɛ̍ɛ̄la̍ŋ 
ītāmu̍ ta̍mu̍e̍i̍ ni̍. Ā sīmnu᷄ŋ a̍ nɔ̍ɔ̍lɛ̍i̍ Mɛ̄lɛ̄ka̍ o̍ hɔ̄l a̍ kōo̍ma̍ wāŋndā chīe̍e̍ya̍, wānā 
o̍ wānā o̍ pi̍la̍ŋ ndɛ̍ dōmāla̍ ndāla̍ŋ te̍. 

15Wāŋnda̍ chɔ̄ɔ̍ nda̍ hūnɔ̄ɔ̍ la̍nda̍ŋ mā dīmu̍l nda̍ chōo̍ cho̍o̍ āā, “Lā sɔ̍ɔ̍ŋgūū na̍a̍ 
īkɛ̄i̍ le̍, lā chō ā nɔ̄ɔ̄lɛ̍i̍ Mɛ̄lɛ̄ka̍ o̍ hɔ̄l. Lā kɔ̍, lā pi̍la̍ŋ na̍a̍ le̍.” Le̍ he̍ī, ma̍ sīmnu᷄ŋ 
wa̍nāā bālāā o̍ lɛ̄ŋnde̍ ni᷄ŋ, ā nɔ̍ na̍a̍ nda̍ cha᷄l te̍. Lɛ̄ŋndē nda̍ kūā ko̍, wāŋnda̍ lo̍ŋ 
a̍ dīmu̍la᷅ŋ āā, “Wāŋnda̍ ha̍ā ā wa᷅ lɛ̄ na̍a̍ tɛ̄ɛ̄ŋ te̍.” 

16Mɛ̄lɛ̄ka̍ Ya̍a̍wɛ̄ɛ̄ pi̍la̍ kpe̍e̍kpe̍i̍ sɛ̍ŋi̍ nda̍ le̍nde̍ o̍ lɛ̄ŋnde̍ ni᷄ŋ ni̍. 

Ō būūla̍ŋ ndɛ̍ a̍ nda̍ le̍. 

Ō nɔ̍ lɛ̍ lēbɛ̄ɛ̄ o̍ lēbɛ̄ɛ̄ le̍ wānāā sōlīāā lāsa̍lāa̍ ha̍ā le̍. 

Ō nɔ̍ lɛ̍ nyīnā cha̍ā le̍ wānāā bɛ̄ndūa̍a̍ ha̍ā le̍. 

17Mɛ̄ɛ̍ na̍a̍ ŋ̄ tōfa̍ o̍ nɛ̄ī te̍i̍ le̍ mālāa̍, mi̍ ŋ̄ sāŋgā, ŋ̄ sɔ̍lā wa̍nā o̍ wāna̍ ma̍lā na̍a̍ le̍. 
Lɛ̄ŋnde̍ nɔ̍lā bɛ̍ɛ̍ mī lē māla̍ na̍a̍ le̍ le̍ŋ, le̍ŋ na̍a̍ ŋ̄ wa᷄ chūmndo̍ ni̍ le̍ na̍a̍ mālāa̍. 

18Ya̍a̍mɔ̍ɔ̍wa̍a̍ nāa̍ ā wa̍ na̍a̍ mɛ̄ŋgɛ̄lāa̍ bā o̍ bā fe̍e̍, O̍ bɛ̍ɛ̄la̍ŋ bɛ̍ɛ̍ na̍a̍ ŋ̍ ke̍lā lɛ̍ le̍. 
Mi̍ pālɛ̍i̍ na̍a̍ ŋ̍ nɔ̍ le̍ wāa̍ yōōmū ve̍ ī chūū, mi̍ mɛ̄ɛ̄lu̍la̍ nāāla̍ŋ lā fūūlūū. 

19Mɛ̄ɛ̍ kōwɔ̍ɔ̍ ō kēlēŋā nu̍a̍ā tōlɔ̄ɔ̍ le̍ nyɔ̄ɔ̍ chūa̍a̍ yɛ̍, le̍nde̍ ya̍a̍mɔ̍ɔ̍wa̍a̍ nāa̍ ā tīsa̍ 
na̍a̍ chōo̍ ni̍. Ma̍ tīsā na̍a̍ kīlta̍ŋ kɔ̄ɔ̄lī o̍ pēmbo᷄ŋ chōo̍, ma̍ vīŋi᷄ŋ na̍a̍ lāchī o̍ lɛ̄ŋndē 
po̍lte̍ŋ ni᷄ŋ. 

20Māsā bɛ̍ndū Mɛ̄lɛ̄ka̍ Ya̍a̍wɛ̄ɛ̄ o̍ hɛ̍li̍ mbo̍ kē na̍a̍, mi̍ ndu̍ o̍o̍ nɔ᷅ yōōmūlā nāāla̍ŋ o̍ 
bā wo̍, ma̍ bīī ndu̍ o̍ yāŋɔ̄ɔ̄le̍ nda̍ ye᷄ŋ ndu̍ le̍ŋ. Ndu̍ na̍a̍ ŋ̍ ti̍i̍nda̍ŋ ni̍ māā, ō nɔ̄lā 
mbō ma̍nda̍ na̍a̍, lɛ̄ŋīi̍ ba̍lu̍ na̍a̍ ve̍ ī nɔ̍lā mī lūēēlu̍l na̍a̍ a̍ sɔ̍ŋgɔ̄ le̍. 

21Nya̍ wāŋnda̍ I̍dɔ̄m a̍ nya̍ wāŋnda̍ o̍ lɛ̄ŋndē U̍sīle̍ŋ ni᷄ŋ, lā dɔ̄ɔ̄nu̍ŋ nya̍a̍le̍ 
kpe̍e̍kpe̍i̍ mī lā tōsa̍ kɔ̄l kɛ̄ndɔ̄ɔ̍, mɛ̄ɛ̍ nya̍ yēēma̍ yɛ̍. Kɛ̍ ndu̍yɛ̍ nya̍ bɛ̍ɛ̍ lā nɔ̄ mī lā 
ko᷄l o̍ tāāla̍ dɛ̍nɛ̍ pa̍lāa̍ ho̍ō ni᷄ŋ. Lā chō mūɛ̄īma̍ cho̍ lēni᷄ŋ nda̍ŋ kōlɔ̄ɔ̄, ndu̍yɛ̍ mī 
mā bīī nya̍, mī lā sōli̍ nyɛ̄la̍ŋ mī lā bālu̍ fo̍ndō. 

22Wāŋnda̍ Sa̍a̍yɔ̄ŋ, lā chīi̍ pāāwā nya̍ a̍a̍ nɔ̍ le̍ sɔ̄lāa̍ le̍ yɔ̄ŋndā nyāla̍ wɔ̍ɔ̍ŋnda̍ŋ 
ndo̍ sɔ̄lā. Mɛ̄lɛ̄ka̍ Ya̍a̍wɛ̄ɛ̄ o̍ cho̍ lɛ̍ nya̍ kɛ̄sī o̍ bīyɔ̄ɔ̍ ni᷄ŋ o̍ lɛ̄ŋīī chēle̍ŋnde̍ ni᷄ŋ te̍. Kɛ̍ 
nya̍ wāŋnda̍ I̍dɔ̄m, nya̍ bɛ̍ɛ̍ Mɛ̄lɛ̄ka̍ hīŋ nya̍ nyɛ̄ pālāa̍ tūsī chōo̍, le̍ yɔ̄ŋndā nyāla̍ 
wɔ̍ɔ̍ŋnda̍ŋ. 

Ō hīŋ yɔ̄ŋndā nyāla̍ wɔ̍ɔ̍ŋnda̍ŋ chɔ̄ɔ̄mūū kpe̍nde̍ke̍le̍. 

Cha᷄ŋ Īmɔ̍nɛ̍ Chɛ̄lūīma̍yā Wo̍ 5 

Wāŋnda̍ Chūlu̍sɛl̄ɛm̄ a̍ piɛ̍i̍ ̍Mɛl̄ɛk̄a̍ Ya̍a̍wɛɛ̄ ̄le̍ mbō tūīīnu̍ŋ nda̍ īnyīɛɛ̍ ̍
1O̍o̍ Mɛ̄lɛ̄ka̍ Ya̍a̍wɛ̄ɛ̄, lo̍o̍nu̍ŋ nyɛ᷅ yɔ̍nu̍ŋ a̍ na̍a̍ ki̍nɛ̍i̍ yo̍, Nūm pi̍la̍ to̍fa̍ mā chē 
si̍ɔ̍mbu̍la̍ ko̍ma̍l na̍a̍ la̍ŋ. 

2Lɛ̄ŋndē nāāle̍ ŋ̄ ke̍ nāā māā nyɛ̄m na̍a̍ ŋ̄kɛ᷅ le̍ŋ, lē chō ni᷅ŋ hāū mi̍ālla̍ o̍ bā. Wānāā 
lēkāa̍wa̍ ā chīi̍ chīɛ̄īlā nāāla̍ŋ chūā. 

3Ŋ̄ sīmnu᷄ŋ ni᷅ŋ vīi̍ya̍a̍ nɔ̍ ŋ̍fi̍nyā le̍ wa̍. Kālāa̍ nāa̍, wāŋnda̍ chīi̍ pīāāndāā ndāa̍ dīū. 

4Mɛ̄ŋmā kōla᷄ŋ bɛ̍ɛ̍ mɛ̄ɛ̍ mī ŋ̄ pēndū ni᷅ŋ, yɔ̄mnde̍ le̍ yāūwo̍ bɛ̍ɛ̍, mɛ̄ɛ̍ mī ŋ̄ pēndū 
ni᷅ŋ ndi̍. 

5Ya̍a̍mɔ̍ɔ̍wa̍a̍ nāa̍ ā chō na̍a̍ tōūwɔ̄ɔ̍ kpe̍e̍kpe̍i̍. 

Ŋ̄ chō ni᷅ŋ ā sāŋgɛ̍i̍ya̍, kɛ̍ yɔ̄ndī bɛ̍ɛ̍ ā cho̍ na̍a̍ mālɔ̄ɔ̄ mī ŋ̄ pɛ̄ŋgi̍ le̍. 

6Le̍ nyɛ̄ dīāā na̍a̍ ŋ̄ dīā wo̍ bɛ̍ɛ̍, mɛ̍ɛ̍ mi̍ ŋ̄ lūɛ̄ī wāŋnda̍ I̍chi̍pī a̍ wāŋnda̍ Āsi̍i̍līāā o̍ 
bā bɛ̄ŋgu̍. 

7Fi̍nyāā nāa̍ ā tōsa̍ yɔ̄ŋ wɔ̄ɔ̍ŋndo̍, ndu̍yɛ̍ ā cho̍ lɛ̍ hāū i̍cha̍li̍ le̍. Kɛ̍ le̍ yɔ̄ŋ wɔ̄ɔ̍ŋ nda̍ 
tōsa̍ ko̍ŋ ndo̍, mi̍ ŋ̄ wā nyɛ̄ pālāa̍ sɔ̄lāa̍. 

8Wānāa̍ cho̍ o̍ chɛ̄le̍ŋ ni᷄ŋ wa̍nāā chēle̍ŋ nda̍ o̍ bā wa̍, nda̍ cho̍ ni᷅ŋ hāū na̍a̍ māsāa̍ 
chōo̍ ni̍. Ndu̍yɛ̍ wānā o̍ wānā cho̍ mbō sōli̍ na̍a̍ nda̍ o̍ bā le̍. 

9Yōndōla̍ŋ ni᷄ŋ kpo̍u̍ wāŋnda̍ chō bālɔ̄ɔ̍ a̍ mɔ̄ɔ̄ŋ fāŋndo̍ŋ o̍ lābā le̍ wāŋnda̍ dēlɔ̄ɔ̍ 
chōo̍. Le̍ mī ŋ̄ sɔ̄la̍ nyɛ̄ dīāā na̍a̍ ŋ̄ dīā wo̍, mɛ̄ɛ̍ mī ŋ̄ pīsī yōōmūlā nāāla̍ŋ chi̍. 

10Yīa̍a̍ŋ mā tōsa̍ mi̍ dīāllo̍ŋ ŋ̄ tūūlū na̍a̍, mɛ̄ɛ̍ wāŋndo̍ ō wā nu̍a̍ā īchāli̍ o̍ yīŋndē 
bɛ̍ndūle̍ŋ da̍ŋga̍la̍ yɛ̍. 

11Lāāndāā nāa̍, mi̍ ya̍a̍mɔ̍ɔ̍wa̍ lō o̍ ko̍ŋ ma̍ kpūūvīāā nda̍ Sa̍a̍yɔ̄ŋ chi̍e̍e̍. Chūāūwāā 
nāa̍ nda̍ a̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍, ma̍ lō o̍ ko̍ŋ ma̍ kpu̍u̍vīāā nda̍ o̍ chi̍o̍o̍ŋ 
Chu̍dā. 

12Wānāā nāā bɛ̍ndūa̍a̍, mi̍ ya̍a̍mɔ̍ɔ̍wa̍ ā lāndū nda̍ ma̍ dīū nda̍. Wānā o̍ wānā nɔ̍ 
lɛ̍ lēbɛ̄ɛ̄ le̍ wānāā nāā ba̍nāa̍ le̍. 

13Chūāā nāā pi̍a̍a̍ndūa̍a̍ mi̍ ya̍a̍mɔ̍ɔ̍wa̍ sīmī nda̍ sūa̍a̍ŋ chūīyo̍, ndu̍yɛ̍, mi̍ 
pūa̍a̍mbūa̍a̍ nda̍ wa̍ sāŋgāa̍ o̍ yɔ̄mīī lākpɔ̄ŋnde̍ bɛ̍ŋgu̍. 

14Wāŋ bɛ̄ndūa̍a̍ ā che᷅l lɛ̍ o̍ dīō sāāsa̍ chi̍o̍o̍ māā pāāndū le̍, chūāā pīāāndūa̍a̍ bɛ̍ɛ̍, 
ā lo̍ō lɛ̍ nyɛ̄ chāa̍ māā pāāndū le̍. 

15Kɔ̄l kɛ̄ndɛ̍ wa̍ o̍ yōōmūlā nāāla̍ŋ ni᷄ŋ ndo̍, ō chūū, yōlā na̍a̍ ŋ̍ ya᷅ pa̍a̍ndū la̍ŋ bɛ̍ɛ̍, 
lā sīmnu᷄ŋ ni᷅ŋ sūɛ̍i̍ īmɔ̍nɛ̍. 

16Bɛ̄ɛ̄le̍ wa̍ na̍a̍ chōo̍ le̍ŋ lē chūū. 

Ŋ̄ tōsa̍ yɔ̄ŋ wɔ̄ɔ̍ŋndo̍, dɛ̍nɛ̍ pa̍lāā bɛ̄ndōo̍ ō tōl na̍a̍ chōo̍. 

17Le̍ he̍ī kɔ̄ltā nāāla̍ŋ lā chō o̍ sāŋgāa̍ ni᷄ŋ ni̍. 

Ŋ̄ nɔ̍lā lɛ̍ mī ŋ̄ chē wa̍la̍ŋ te̍, a̍ mɛ̍mɛ̍ma̍ cho̍ na̍a̍ o̍ lāhɔ̄l la̍ŋ. 

18Kāni̍ fo̍ndōle̍, Pēmbīī Sa̍a̍yɔ̄ŋnde̍, ī sīmnu̍ŋ pɔ᷅mndo̍. Ī sīmnu᷄ŋ nāa̍ tūŋāā 
yōndūa̍a̍ ā wā wa̍. 

19Kɛ̍ nūm Mɛ̄lɛ̄ka̍ Ya̍a̍wɛ̄ɛ̄, nu᷄m cho̍ māsā bɛ̍ndōo̍ le̍ fɛ̍ɛ̍ŋ a̍ fɛ̍ɛ̍ŋ ni̍, ndu̍yɛ̍ māsāle̍ 
nu̍mnde̍ lē chō le̍ fɛ̍ɛ̍ŋ a̍ fɛ̍ɛ̍ŋ. 

20Vɛ᷅ ma̍ pūɛ̄ɛ̄nu᷄ŋ a̍ na̍a̍ nu̍a̍ā le̍ fɛ̍ɛ̍ŋ a̍ fɛ̍ɛ̍ŋ? Vɛ᷅ ma̍ kɛ̄ɛ̄ na̍a̍ nu̍a̍ā le̍ te̍le̍ŋ vi̍lɛ̄ī? 

21Yāndi̍i̍ Mɛ̄lɛ̄ka̍ Ya̍a̍wɛ̄ɛ̄, mi̍ŋgi̍ŋ na̍a̍ nu̍m o̍ ībūŋ. Mi̍ŋgi̍ na̍a̍ bɛ̄ɛ̄le̍ nāāle̍ 
pa̍a̍ndūle̍ŋ o̍ bā. 

22Bāā kīɔ̍ɔ̍ ko̍ni̍ ŋ̄ chīi̍ ni᷅ŋ na̍a̍ nu̍a̍ā ni̍? 

Mɛ̄ɛ̍ tu̍mbe̍ ŋ̄ dɔ̄ɔ̄nu᷄ŋ a̍ na̍a̍ wo̍, ō nɔ̍ la̍mɛ̍ɛ̍lu̍ le̍? 

Īsi̍kīāā 

Īsi̍kīāā 1 

YIL̍ĀŊ TĀSE̍ MƐ̄LƐ̄KA̍ CHƆ᷄M ĪSIK̍ĪA̍A̍ WO̍ 
(Īsi̍kīāā 1:1—7:22) 

Īsik̍īāā che᷅ kpe̍ŋgbe̍i ̍Mɛl̄ɛk̄a̍a̍ o̍ yil̍āŋndo̍ niŋ᷄ 
1-3Ya̍ cho̍ Īsi̍kīāā ni̍, po̍ Bu̍u̍sī wo̍. Wānā so̍līāā lāsa̍lāa̍ ya̍ I̍ cho̍ ni̍. Mɛ̄ɛ̍ Māsāa̍ 
Nābi̍u̍kānɛ̍ɛ̍sā o̍ bi̍ī Māsā Bɛ̍ndōo̍ Chɛ̄hōwa̍chīŋ, a̍ I̍sɔ̄lūɛ̍i̍ya̍a̍ bɔ̍ɔ̍ bɔ̍ɔ̍ mbo̍ kūā a̍ 
na̍a̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ, ŋ̄ wa̍ o̍ Pīo̍o̍ Chɛ̍bāā kɔ̍ŋgɔ̍ na̍a̍ I̍sɔ̄lūɛ̍i̍ya̍ ā pīli̍a̍a̍. Ŋ̄ wa̍ 
lo̍ŋ le̍ wɔ̄sīla̍ŋ lā ŋūɛ̍ɛ̍nu̍. Pāŋgi̍i̍ hi̍ɔ̍ɔ̍lu̍e̍i̍ o̍ wɔ̄sī be̍le̍-ya̍a̍ wo̍ ni᷄ŋ, lɔ̄mā lē ŋūɛ̍ɛ̍nu̍, 
mi̍ ha̍la̍a̍ kūmbi᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ chɔ᷅m ya̍ yi̍lāŋnda̍ŋ. O̍ lɔ̄mā lē ŋūɛ̍ɛ̍nu̍a̍ŋ 
chōo̍ o̍ pāŋgi̍i̍ ke̍ŋ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍, mi̍ kpāāya̍ Mɛ̄lɛ̄ka̍ 
Ya̍a̍wɛ̄ɛ̄ wo̍ o̍ tūāl la̍ kɔ̄ɔ̄lī. 

4Mɛ̄ɛ̍ ya̍ I̍ chu̍a̍ hɔ̄lla̍, mi̍ cha᷅ hūēīyīī bɛ̄ndūe̍i̍ hūnɔ̄ɔ̍ a̍ yu̍mbu̍ yu̍mbu̍ i̍kpu̍ŋgbā 
bɛ̄ndōo̍, chɔ̄nɔ᷄ŋndo̍ bā lūāŋndo̍. Pa̍ŋgēle̍ bɛ̄ndōo̍ ō wa᷄ yu̍mbu̍ yu̍mbu̍ ho̍ō ō bālāā 
kpɔ̍kɔ̍su̍. Yīŋnde̍ŋ lē wa᷄ hūnɔ̄ɔ̍ a̍ ndu̍ kīōlōo̍ lāchī ŋu̍āla̍lɛ̍ī ŋūāla̍lɛ̍ī. Ndu̍yɛ̍ o̍ 
yīŋndē lēŋ tɛ̄ɛ̄ŋ, nyɔ̄ɔ̍ wa᷄ dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍ nu̍a̍ā ŋ̄ chā āā būlɔ̍ŋsīi̍ye̍ ni̍. 

5O̍ ko̍ŋ kɔ̍ɔ̍lī, mi̍ cha᷅ nyāa̍ ā pūm o̍ yu̍mbu̍ yu̍mbo̍o̍ ho̍ō tɛ̄ɛ̄ŋ nda̍ hi̍ɔ̍ɔ̍lu̍ māā nyāā 
yōōmāā, kɛ̍ ndu̍yɛ̍ wāna̍ a̍a̍ che᷅ nda̍ pɛ̍ āā wāŋndā chīe̍e̍ya̍ ni̍. 

6Kɛ̍ nyāa̍ ha̍ā ō kɛ᷅ o̍ kɛ᷅ ndu̍ o̍o̍ nɔ̍ hɔ̄lla̍ sālā hīɔ̍ɔ̍lu̍ a̍ kūmba᷅ŋnda̍ŋ lā hīɔ̍ɔ̍lu̍. 

7Ndu̍yɛ̍, pe̍lo᷄ŋ wa᷄ nda̍ ŋ̄ sāndāā sa̍kpō, a̍ būūkūla̍ŋ māā būūkūla̍ nāū. Wānā a̍a̍ 
che᷅ nda̍ pēlo̍ŋ īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ pɛ̍, āā būlɔ̍ŋsīi̍ye̍ nda̍ bɛ̄ɛ̄ndi̍a̍a̍ ni̍. 

8Nyāa̍ ha̍ā ō kɛ᷅ o̍ kɛ᷅, ō fūla̍ o̍ hɔ̄lāā sālā hīɔ̍ɔ̍lu̍a̍a̍ ndu̍ o̍o̍ nɔ̍ o̍ kpēŋgo᷄ŋ nda̍ŋ kɔ̄ɔ̄lī, 
ō kɛ᷅ o̍ kɛ᷅ ndu̍ o̍o̍ nɔ̍ vɛ̄lɛ̄ nyɛ̄la̍ŋ o̍ kūmba᷅ŋndā hīɔ̍ɔ̍lu̍ la̍ŋ bɛ̄ŋgu̍ māā bā wāna̍ 
chi̍e̍e̍. 

9Ndu̍yɛ̍, nyāa̍ ha̍ā nda̍ hi̍ɔ̍ɔ̍lu̍ kpo̍u̍ mā bɔ̄ŋā kūmba᷅ŋndā ndāla̍ŋ vēllāa̍ vēllē. 
Ndu̍yɛ̍ bā o̍ bā nda̍ wa᷄ kɔ̄la̍ŋ pɛ̍, kɔ̄la̍ŋ sa̍kpō, ō kɛ᷅ o̍ kɛ᷅ mu̍li̍ŋ te̍. 

10Nyāa̍ ha̍ā ō kɛ᷅ o̍ kɛ᷅ ndu̍ o̍o̍ nɔ̍ hɔ̄lla̍ sālā hīɔ̍ɔ̍lu̍, lāchī ki̍nɛ̍i̍ hɔ̄lla̍ māā hɔ̄lāā wāna̍ 
chi̍e̍e̍, kūmbū bā kɛ̄ndɔ̄ɔ̍ hɔ̄lla̍ māā hɔ̄lāā kpɔ̍kūŋ, kūmbū bā mīāllo̍ hɔ̄lla̍ māā 
hɔ̄lāā nāū tōōyē, kɔ̄ɔ̄lī hɔ̄lla̍ māā hɔ̄lāā kōvɛ̍. 

11Le̍nde̍ hɔ̄lāā ndāa̍ ā wa᷄ ni̍. Ndu̍yɛ̍, ō kɛ᷅ o̍ kɛ᷅ mbo̍ sīɛ̄ndī kūmba᷅ŋndā ndɔ̄la̍ŋ lā 
tīɔ̍ɔ̍ŋ chōo̍ cho̍o̍ mbo̍ bɔ̄ŋā a̍ kūmba᷅ŋnda̍ chāāŋāā ndūa̍a̍ vēllāa̍ vēllē. Mi̍ lā tīɔ̍ɔ̍ŋ 
nda̍ŋ lā lō lā tūwāā le̍ dīāllūŋ ndɔ̄ɔ̍ŋ kūmbɔ̄ɔ̍. 

12Nda̍ kpo̍u̍ bā o̍ bā kpāāya̍ Mɛ̄lɛ̄ka̍a̍ ndu̍ o̍o̍ ye̍e̍ma̍ nda̍ pɛ̍ mā kūɛ̄, kɔ̄la̍ŋ sa̍kpō, 
ō kɛ᷅ o̍ kɛ᷅ ndu̍ o̍o̍ mu̍līŋ te̍. 

13O̍ nyāā yōōmāa̍ ha̍ā tɛ̄ɛ̄ŋ, nyɔ̄ɔ̍ wa᷄ lo̍ŋ nu̍a̍ā chā āā dɛ̄ŋgūlta̍ŋ ni̍, mbo̍ wā nda̍ 
hīŋnɔ᷄ŋndo̍ tɛ̄ɛ̄ŋ pɛ̍ɛ̄ pɛ̄ɛ̄, māā tɛ̄ŋgɛ̍ lēyīŋ. Nyɔ̄ɔ̍ ho̍ō ō wa᷄ hīŋnɔ᷄ndo̍ nda̍ tɛ̄ɛ̄ŋ 
hēēlōo̍ a̍ tūūsōo̍ māā lēyīŋ, mi̍ nyɛ̄ ŋūāla̍lɛ̍ī ŋūāla̍lɛ̍īyo̍ ō wā fūlāa̍ lēni᷄ŋ. 

14Wānā a̍a̍ che᷅ nyāa̍ ha̍ā hēēlōo̍ a̍ tūūsōo̍ īpi̍li̍kū pi̍li̍kūe̍i̍ pɛ̍, nu̍a̍ā ŋ̄ chā āā nyɛ̄ 
ŋūlāla̍lɛ̍ī ŋūāla̍lɛ̍īyo̍ cho̍ tōsāa̍ ni̍. 

15I̍ lo̍ nyāa̍ ha̍ā tōfāa̍, mi̍ cha᷅ nyɛ̄la̍ŋ lā hīɔ̍ɔ̍lu̍ lā tīīla᷄ŋ māā lākāndū, mi̍ lā tūāl lɛ̄ŋ. 
Mi̍ ō kɛ᷅ o̍ kɛ᷅ hu᷄ŋ si᷅m nyāā yōōmāa̍ ha̍ā ō pīlɛ̍ īkɛ̄i̍. 

16Nyɛ̄lā tīīla᷄ŋnda̍ŋ nda᷅ŋ, la̍ŋ hi̍ɔ̍ɔ̍lu̍ kpo̍u̍, nyɛ̄ pīlɛ̍ kpe̍ la̍ wa̍ ni̍. Wānā a̍a̍ che᷅ la̍ŋ 
dīōndɔ̄ɔ̍ īŋɛ̄lɛ̄ŋgi̍ ŋɛ̍lɛ̄ŋgīe̍i̍ pɛ̍, āā pōū ba̍ā kālā ka̍lāa̍ nda̍ bɛ̄ɛ̄ndi̍a̍a̍ ni̍. Ndu̍yɛ̍, 
nyɛ̄lā tīīla᷄ŋnda̍ŋ nda᷅ŋ, wānā a̍a̍ che᷅ pɛ̍ āā ō kɛ᷅ kɛ᷅, ndu̍ o̍o̍ nɔ̍ nyɛ̄ tīīla᷄ŋ che᷅le̍ŋ 
lēni᷄ŋ. 

17Ndu̍yɛ̍ nyɛ̄lā tīīla᷄ŋnda̍ŋ nda᷅ŋ bɛ̍ɛ̍, kpēŋgūŋ hi̍ɔ̍ɔ̍lo̍ŋ kpo̍u̍, la̍a̍ ku̍ā o̍ īkpēŋgū o̍ 
īkpēŋgū. Ndu̍yɛ̍ bā la̍ wā ko̍ kɔ᷅la̍ŋ, kɔ̄la̍ŋ sa̍kpō, ō kɛ᷅ o̍ kɛ᷅ mu̍līŋ te̍. 

18Ndu̍yɛ̍ nyɛ̄lā tīīla᷄ŋnda̍ŋ nda᷅ŋ, ō kɛ᷅ o̍ kɛ᷅ ndu̍ o̍o̍ nɔ̍ kāndūla̍ŋ, a̍ hɔ̄lta̍ŋ lā bālāā 
chɛ̍ chɛ̍, ndu̍yɛ̍ a̍ chīli̍ŋu̍ŋ pɔ̍mbɔ᷄ŋ o̍ kāndūlā lāŋ tɛ̄ɛ̄ŋ. 

19Nyāā yōōmāā hīɔ̍ɔ̍lu̍a̍a̍ ha̍ā ni̍, nyɛ̄lā tīīla᷄ŋnda̍ hi̍ɔ̍ɔ̍lu̍la̍ la̍ŋ ni̍, kɔ̄la̍ŋ dīōm pīlɛ̍ 
kpɛ̍kpɛ̄lɛ̄ɛ̄. Tē nyāā yōōmāa̍ ha̍ā ā bīī dɔ̍ɔ̍ kɔ̄la̍ŋ pɛ̍, la̍ŋ bɛ̍ɛ̍ la̍ bi̍ī kɔ̄la̍ŋ. Tē ā chɛ᷄ŋ 
cho̍o̍ cho̍o̍ pɛ̍, la̍ŋ bɛ̍ɛ̍ la̍ chɛ̍ŋ cho̍o̍ cho̍o̍. 

20Ndu̍yɛ̍ nyāā yōōmāa̍ ha̍ā, bā o̍ bā kpāāya̍ Mɛ̄lɛ̄ka̍a̍ ndu̍ o̍o̍ ye̍e̍ma̍ nda̍ le̍ kɔ̄la̍ŋ 
pɛ̍, lo̍ŋ nda̍ a̍a̍ ku̍ā ni̍. Tē nyɛ̄la̍ŋ nda᷅ŋ la̍a̍ chɛ̍ŋ cho̍o̍ cho̍o̍ pɛ̍, nyɛ̄lā tīīla᷄ŋnda̍ŋ 
nda᷅ŋ bɛ̍ɛ̍ la̍a̍ chɛ̍ŋ cho̍o̍ cho̍o̍, kāni̍ fo̍ndōle̍, nyāā yōōmāa̍ ha̍ā, kpāāya̍ ndāa̍ ō wa̍ 
nyɛ̄lā tīīla᷄ŋnda̍ŋ nda᷅ŋ chōo̍. 

21Le̍la̍ŋ dīmīo̍o̍ nu̍a̍ā mī nda̍ a̍a̍ chɛ̍ŋ kɔ᷅la̍ŋ mī nyɛ̄lā tīīla᷄nda̍ŋ nda᷅ŋ bɛ̍ɛ̍ la̍a̍ chɛ̍ŋ 
kɔ᷅la̍ŋ a̍ nda̍ lātūlu̍. Tē ā si᷄m pɛ̍, la̍ŋ bɛ̍ɛ̍ la̍ si̍m, tē ā chɛ᷄ŋ cho̍o̍ cho̍o̍ pɛ̍, la̍ŋ bɛ̍ɛ̍ la̍ 
chɛ̍ŋ cho̍o̍ a̍ nda̍ lātūlu̍. 

22Nyāā yōōmāa̍ ha̍ā, nyɔ̄ɔ̍ wa̍ nda̍ ō tīīla̍ŋ o̍ bōlle̍ŋ chōo̍ dɛ̍ū bɛ̄ndū. Nyɛ̄ tīīla᷄ŋndo̍ 
ho̍ō wāna̍ a̍a̍ che᷅ ndu̍ dīōndɔ̄ɔ̍ īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ pɛ̍ āā tōfa᷅ŋndo̍ ni̍. 

23O̍ nyɛ̄ tīīla᷄ŋndo̍ ho̍ō bɛ̄ŋgu̍ nyāā yōōmāā hīɔ̍ɔ̍lu̍a̍a̍ ha̍ā ā wa᷄ īsīsi̍ ni̍. Ndu̍yɛ̍ ō kɛ᷅ 
o̍ kɛ᷅ mbo̍ sīɛ̄ndī kūmba᷅ŋndā ndɔ̄la̍ ti̍ɔ̍ɔ̍ŋnda̍ŋ, mbo̍ bɔ̄ŋā la̍ŋ a̍ kūmba᷅ŋnda̍ 
chāāŋāā ndūa̍a̍ vēllāa̍ vēllē, mi̍ lā tīɔ̍ɔ̍ŋda̍ŋ lā pīlɛ̍ la̍ŋ lā lō la̍ tu̍wāā le̍ dīāllūŋ 
ndɔ̄ɔ̍ŋ kūmbɔ̄ɔ̍. 

24Mɛ̄ɛ̍ nyāa̍ ha̍ā ā wā kɔ̄la̍ŋ, wānā a̍a̍ tu̍e̍ī īdīkī dīkīī kūmba᷅ŋndā ndālāŋ lā wa̍ ve̍ 
pɛ̍, āā bāl bɛ̄ndōo̍ cho̍ hīōūwɔ̄ɔ̍ ni̍, vɛ̄lɛ̄ wānā a̍a̍ tu̍e̍ī pɛ̍ āā Mɛ̄lɛ̄ka̍ nɔ̍ kpāāyāa̍ 
kpo̍u̍ wo̍ cho̍ sūɛ̍i̍ ni̍. Kɔ̄lā nda̍ wa̍ la̍ŋ, wānā a̍a̍ tu̍e̍ī īkpūūve̍ pɛ̍, āā so̍vɛ̄i̍ya̍a̍ 
ku̍ndāā bɛ̄ndūa̍a̍ cho̍ bɔ̄ɔ̄lūūwo̍ ni̍. Ndu̍yɛ̍ dīmīo̍o̍ nu̍a̍ā mī nda̍ a̍a̍ si̍m, mī o̍ kɛ᷅ ō 
kɛ̍ tūsi̍ kūmba᷅ŋndā ndɔ̄la̍ŋ mbō mīŋgi̍ la̍ŋ tūwɔ̄ɔ̄. 

25Mɛ̄ɛ̍ nyāā yōōmāa̍ ha̍ā ā si᷄m ma̍ mīŋgī kūmba᷅ŋndā ndāla̍ŋ tūwɔ̄ɔ̄, mi̍ tu̍ɛ̍ī 
dīōmndo̍ fūlāa̍ o̍ nyɛ̄ tīīla᷄ŋ wa̍ nda̍ ko̍ŋ o̍ bōlle̍ŋ chōo̍ wo̍ kɔ̍ɔ̍lī. 

26O̍ ko̍ŋ kɔ̍ɔ̍lī, mi̍ cha᷅ nyɔ̄ɔ̍ o̍ nyɛ̄ tīīla᷄ŋ ko̍ŋ chōo̍ māā kpe̍ŋgbe̍i̍ lēmāsā, ō wa᷄ 
dīōndɔ̄ɔ̍ ŋɛ̄lɛ̄ŋgi̍ ŋɛ̍lɛ̄ŋgi̍e̍i̍ nu̍a̍ā chā āā pōū Sāfa̍lūɛ̄ wo̍ ni̍. O̍ ko̍ŋ kɔ̍ɔ̍lī, mi̍ cha᷅ nyɔ̄ɔ̍ 
īchāli̍ o̍ nyɛ̍ wa̍ ko̍ŋ māā kpe̍ŋgbe̍i̍ lēmāsā wo̍ chōo̍, māā wāna̍ chi̍e̍e̍. 

27Nyɔ̄ɔ̍ ho̍ō chɔ̍ŋ pɛ̍ŋgu̍ chāŋnda̍ mbo̍ hēl lūāŋ, wānā a̍a̍ che᷅ ndu̍ dīōndɔ̄ɔ̍ īŋɛ̄lɛ̄ŋgi̍ 
ŋɛ̍lɛ̄ŋgi̍e̍i̍ pɛ̍ āā būlɔ̍ŋsīi̍ye̍ ni̍. Chɔ̍ŋ vɛ̄lɛ̄ o̍ chāŋnda̍ to̍l ma̍to̍ū, mɛ̄ɛ̍ yīŋnde̍ŋ lē wā 
nu̍a̍ā sānde̍i̍ īwūle̍ wu᷅lu̍e̍i̍ yɛ̍ le̍nde̍ o̍ wa̍ ni̍. O̍ ko̍ŋ kɔ̍ɔ̍lī, pa̍ŋgēle̍ bɛ̄ndōo̍ ō wa̍ ndu̍ 
ō bālāā kpɔ̍kɔ̍su̍. 

28Pa̍ŋgēlo̍o̍ ho̍ō, mɛ̄ɛ̍ pīɔ̍ɔ̍ ō hēl nu̍a̍ā mī ni̍ŋgi̍na̍ŋgāa̍ ō hīni̍ yɛ̍, le̍nde̍ o̍ wa̍ ni̍. O̍ 
ko̍ŋ, mi̍ si̍nā māā pa̍ŋgēle̍ chɔ᷅m na̍ŋɔ̄ɔ̍ bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, māā ndu̍ ya̍ 
I̍ wa̍ ko̍ŋ chɔ̍ɔ̍ ni̍. 

A̍ mɛɛ̄ ̍Mɛl̄ɛk̄a̍ hɛl̄i ̍Īsik̍īāā le̍ wāa̍ wāna̍ su̍a̍ā le̍ Mɛl̄ɛk̄a̍ wo̍ yɛ ̍

Mɛ̄ɛ̍ ya̍ I̍ che᷅ pa̍ŋgēlo̍o̍ ho̍ō, mi̍ hi̍ni̍ mi̍ fu̍u̍lūū hɔ̄lla̍ lɛ̄ŋ mɛ̍ɛ̄. O̍ ko̍ŋ kɔ̍ɔ̍lī, mi̍ tu̍ɛ̍ī 
dīōmndo̍ sūɛ̍i̍ nāa̍ ya̍ chu̍a̍. 

Īsi̍kīāā 2 

1Mbo̍ dīmī āā, “Wāna̍ chi̍o̍o̍ Īsi̍kīāā, chɔ̍ŋ mā si̍m mā tūēī nyɛ̄ ya̍ I̍ cho̍ nu̍m 
dīmūllo̍.” 

2Mɛ̄ɛ̍ ya̍ I̍ tu̍e̍ī dīōmndo̍ ho̍ō, o̍ lēpīlɛ̍ ni᷄ŋ kpe̍ mi̍ nyi̍na̍ Mɛ̄lɛ̄ka̍a̍ tūāl la̍ kɔ̄ɔ̄lī. Mbo̍ 
chūā ya̍ mbo̍ sīmī ya̍. Ndu̍yɛ̍ mi̍ dīōmndo̍ hīāū lāchī a̍ sūɛ̍i̍ nāa̍ ya̍ chu̍a̍. 

3Mbo̍ dīmūl la̍ āā, “Wāna̍ chi̍o̍o̍ Īsi̍kīāā, I̍ cho̍ nu̍m vīōmɔ̄ɔ̍ nāa̍ wāŋnda̍ I̍sɔ̄lūɛ̄ī 
chu̍a̍. Wāŋnda̍ I̍sɔ̄lūɛ̄ī a̍ sīmūl la̍ ndu̍yɛ̍ ma̍ kɛ̄ɛ̄ ya̍ dīōm. Mɛ̄ɛ̍ fi̍nyāā ndāā ma̍māa̍ 
ā sīmu̍l la̍ sīndɛ̄ mā kɛ̄ɛ̄ nyɛ̄ ya̍ I̍ di̍mu̍l nda̍ wo̍ tōsāa̍ yɛ̍, le̍nde̍ ko̍ni̍ nda̍ bɛ̍ɛ̍ nda̍ 
sīmu̍l la̍ ni̍, ndu̍yɛ̍ mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍ ā chō wɔ̄ ya̍ ā sīmūlāā. 

4Wāŋnda̍ ha̍ā, wānāā bōlīī kālāa̍ nda̍ chō ni̍, ā cho̍ wa̍nāa̍ tu̍e̍ī ya̍ dīōm te̍. Le̍la̍ŋ 
ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ cho̍ nu̍m hɛ̄līo̍o̍ mi̍ wa᷅ nu̍m vīōmɔ̄ɔ̍ 
nāa̍ nda̍ chūā, mā kɔ̍ di̍mūl nda̍ nyɛ̄ o̍ nyɛ̄ ya̍ I̍ cho̍ nu̍m dɔ̄wɔ̄ɔ̄ o̍ sōndō. 

5Wāŋnda̍ ha̍ā ā sīmūl la̍, ma̍ kɛ̄ɛ̄ ya̍ dīōm. Le̍la̍ŋ kɔ̍ mā kɔ̍ di̍mūl nda̍ nyɛ̄ ya̍ I̍ cho̍ 
nu̍m dɔ̄wɔ̄ɔ̄ o̍ sōndō le̍ nda̍ dīmūl lo̍ wo̍. Ā ya᷄ŋ nu̍m lānī ā ya᷅ŋ nu̍m lānī le̍ nūm 
di̍mu̍l nda̍ su̍e̍e̍, ā chō sīnā māā wāna̍ su̍a̍ā le̍ Mɛ̍lɛ̄ka̍ wo̍ ō chō nda̍ tɛ̄ɛ̄ŋ. 

6“Le̍la̍ŋ nūm wāna̍ chi̍o̍o̍ Īsi̍kīāā, sīōōŋīī bi̍ī nu̍m te̍. I̍ si̍nā māā kɔ̍ bɛ̍ɛ̍ mā kɔ̍ so̍ō 
nāa̍ nda̍ chūā, ā cho̍ nu̍m lānī yāŋɔ̄ɔ̄ le̍. Yɔ᷅ŋ īsīōōŋ le̍ dīōmndā nda̍ chō nu̍m wā 
dīmūllo̍ la̍ŋ te̍. Ā wā ni̍ŋ ma̍wa̍ā nda̍ tɛ̄ɛ̄ŋ mɛ̄ɛ̍ wāŋndo̍ ō lu̍ɛ̍ī nu̍a̍ā o̍ yōndō ŋ̄yɔ̄ 
bɛ̄ndōo̍ ni᷄ŋ, ndu̍yɛ̍ mbō wa᷄ ŋge̍e̍ma̍a̍ tɛ̄ɛ̄ŋ yɛ̍. Sīōōŋīī bi̍ī nu̍m le̍ dīōmndā nda̍ wā 
ni̍ŋ nu̍m dīmūllo̍ la̍ŋ, ɔ̄ɔ̄ mɛ̄ɛ̍ nda̍ wā nu̍m ni̍ŋ to̍fāa̍ yɛ̍ le̍, kāni̍ fo̍ndōle̍, wāna̍ si̍mu̍l 
la̍ wa̍ nda̍ chō ni̍. 

7Nyɛ̄ o̍ nyɛ̄ ya̍ I̍ cho̍ nu̍m dɔ̄wɔ̄ɔ̄ o̍ so̍ndō, kɔ̍ mā kɔ̍ di̍mūl nda̍ ndu̍. I̍ si̍nā māā ā 
cho̍ nu̍m lānī yāŋɔ̄ɔ̄ le̍, fo̍ndōle̍ wānāa̍ si̍mu̍l la̍ wa̍ nda̍ chō ni̍. Kɛ̍ ndu̍yɛ̍ ā ya᷄ŋ 
nu̍m lānī, ā ya᷅ŋ nu̍m lānī le̍, nūm di̍mu̍l nda̍ su̍e̍e̍. 

8“Wāna̍ chi̍o̍o̍ Īsi̍kīāā, ya̍ŋ ya̍ nīla̍ŋ nyɛ̄ kɛ̄ndɛ̄ kɛ̍ndɛ̄ mā tūēī nyɛ̄ ya̍ I̍ cho̍ nu̍m 
dīmūllo̍. Tu̍āl wāŋnda̍ ha̍ā kɔ̄ɔ̄lī nūm bɛ̍ɛ̍ mā si̍mu̍l la̍ māā nda̍ le̍. Ka̍nya̍ so̍ndōo̍ 
mā dē nyɛ̄ ya̍ I̍ cho̍ nu̍m kē wo̍.” 

9O̍ ko̍ŋ kɔ̍ɔ̍lī, mi̍ cha᷅ bāa̍ ō sīɛ̄ndīāā ya̍ o̍ hɔ̄l, mbo̍ sāā yāu̍ si̍mbūlāa̍. 

10O̍ ko̍ŋ, mi̍ bā kōŋ ō tīmbī yāu̍wo̍ ho̍ō. Yāu̍wo̍ ho̍ō, ō wa̍ ō pōōnyīāā lēni᷄ŋ a̍ kɔ̄ɔ̍ 
kpo̍u̍. Dīōmndā kɔ̄l tāmbɛ̍i̍la̍ bɛ̄ndūla̍ŋ, a̍ dīōmndā cha᷄ŋnda̍ īmɔ̍nɛ̍ la̍ŋ, a̍ dīōmndā 
kpūndɛ̍la̍ŋ, la̍ŋ kpo̍so̍ŋ la̍ wa̍ lā pōōnyīāā o̍ yāu̍wo̍ ho̍ō chōo̍ ni̍. 

Īsi̍kīāā 3 

1Mi̍ Mɛ̄lɛ̄ka̍ lō o̍ ko̍ŋ mbo̍ dīmūl la̍ āā, “Wāna̍ chi̍o̍o̍ Īsi̍kīāā, bi̍i̍ ya̍u̍wo̍ ho̍ō mā dē 
ndu̍. O̍ ko̍ŋ, mā kūɛ̄ nāa̍ wāŋnda̍ I̍sɔ̄lūɛ̄ī chu̍a̍ mā kɔ̍ di̍mūl nda̍ nyɛ̄ o̍ nyɛ̄ ya̍ I̍ cho̍ 
nu̍m dīmūl.” 

2Ndu̍yɛ̍, mi̍ ka̍nyā sōndōo̍. Mbo̍ kē ya̍ yāu̍wo̍ ho̍ō le̍ mī de᷅. 

3Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍o̍ ya̍u̍wo̍ ho̍ō mā pīm ndu̍ cha̍.” O̍ ko̍ŋ, 
mi̍ su̍ām yāu̍wo̍ ho̍ō. Yāu̍wo̍ ho̍ō, yēēlāa̍ nu̍a̍ā ŋ̄ chā āā līa̍a̍ŋ ni̍. 

4Mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, kɔ̍ nāa̍ wāŋnda̍ I̍sɔ̄lūɛ̄ī chu̍a̍ mā kɔ̍ 
di̍mūl nda̍ nyɛ̄ o̍ nyɛ̄ ya̍ I̍ cho̍ nu̍m dɔ̄wɔ̄ɔ̄ o̍ sōndō le̍ nda̍. 

5I̍ cho̍ nu̍m vīōmɔ̄ɔ̄ nāa̍ wānāā sūɛ̍i̍ ma̍ŋgālɛ̄ī chēle̍ŋ chūā, ā sūɛ̍i̍ ndɛ̄i̍ ma̍ŋgālɛ̄i̍ ī 
kēndū pɛ̄ŋgu̍ si̍nā wa̍ le̍. Nāa̍ wāŋnda̍ I̍sɔ̄lūɛ̄ī chu̍a̍ ya̍ I̍ cho̍ nu̍m vīōmɔ̄ɔ̍ ni̍. 

6Ō cho̍ nāa̍ wānāā sɔ̄ɔ̍ŋ ma̍ŋgālāā chēle̍ŋ chūā, ā sɔ̄ɔ̍ŋ ndāāŋ ma̍ŋgāla᷄ŋ ŋ̄ kēndū 
pɛ̄ŋgu̍ si̍nā le̍ ya̍ I̍ cho̍ nu̍m vīōmɔ̄ɔ̄ le̍. Kɛ̍ ndu̍yɛ̍ nda̍ a̍a̍ yɔ̍ŋ bɛ̍ɛ̍ mī ya̍ i̍i̍ ve᷅m nu̍m 
nāa̍ wānāā wāā le̍nde̍ chu̍a̍, ā wa̍ nu̍m nīla̍ŋ yāŋɔ̄ɔ̄. 

7Kɛ̍ wāŋnda̍ I̍sɔ̄lūɛ̄ī a̍ cho̍ nu̍m lānī yāŋɔ̄ɔ̄ le̍, kāni̍ fo̍ndōle̍, ā yēēma̍ mā tūēī ya̍ 
dīōm te̍. Wāŋnda̍ I̍sɔ̄lūɛ̄ī kpo̍u̍ wānāā bōlīī kālāā bɛ̄ndūa̍a̍ nda̍ chō ni̍, wānāa̍ 
si̍mu̍l la̍ wa̍. 

8Kɛ̍ ndu̍yɛ̍ mɛ̄ɛ̍ nda̍ chō wānāā bōlīī kālā nu̍a̍ā, ndu̍yɛ̍ ma̍ wā wānāā kālā ka̍lā yɛ̍, 
nūm bɛ̍ɛ̍ le̍nde̍ ya̍ I̍ cho̍ nu̍m sīīŋgūū wāna̍ bo̍llē kālā nda̍ o̍ hɔ̄l ni̍, ndu̍yɛ̍ mī to̍sa̍ 
nu̍m mā sīmnu᷄ŋ wa̍nā ka̍lā ka̍lā. 

9I̍ cho̍ tōsā mī kɔ̄l nūmndo̍ sīmu̍l, mbō wa̍ ō kālā ka̍lā māā pōū. Le̍la̍ŋ mɛ̄ɛ̍ mɛ̄ɛ̍ 
nda̍ nūa̍ nu̍m a̍ hɔ̄ltā sīāŋā, wo᷅ nda̍ le̍, sīōōŋīī bi̍ī nu̍m le̍ nda̍ le̍, kāni̍ fo̍ndōle̍, I̍ 
si̍nā māā wāna̍ si̍mu̍l la̍ wa̍ nda̍ chō ni̍.” 

10Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ ya̍ chu̍a̍, mbo̍ dīmī āā, “Wāna̍ chi̍o̍o̍ Īsi̍kīāā, ya̍ŋ 
ni᷅la̍ŋ nyɛ̄ kɛ̄ndɛ̄ kɛ̍ndɛ̄ o̍ nyɛ̄ ya̍ I̍ cho̍ nu̍m dīmūl lo̍, ndu̍yɛ̍ mā kɛ̍si̍ŋ ndu̍ o̍ kɔ̄l nyɛ̄ 
kɛ̄ndɛ̄ kɛ̍ndɛ̄. 

11O̍ ko̍ŋ, mā kūɛ̄ nāa̍ wānāā nu̍mnda̍ chūā, ā nda̍ hīŋ ha̍ā o̍ bīyɔ̄ɔ̍ ni᷄ŋ nda̍, mā kɔ̍ 
di̍mūl nda̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍. Ā ya᷄ŋ nu̍m lānī, ā ya᷅ŋ 
nu̍m lānī le̍.” 

12O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ chūā ya̍ mbo̍ hēl a̍ ya̍ cho̍o̍ cho̍o̍. Mɛ̄ɛ̍ nāŋɔ̄ɔ̍ 
Mɛ̄lɛ̄ka̍ Ya̍a̍wɛ̄ɛ̄ wo̍ ō chɛ᷄ŋ o̍ fo̍ndāŋ ndɔ̄ɔ̍, mi̍ tu̍ɛ̍i̍nu̍ŋ bɔ̍ɔ̍lūū bɛ̄ndōo̍ ya̍ a̍ mākɔ̄ɔ̄ 
kpu̍ū. 

13Kɔ̄lā nyāā yōōmāa̍ ha̍ā ā wa̍ nu̍a̍ā, mi̍ kūmba᷅ŋndā ndāla̍ŋ lā wā lūāāna᷅ŋndo̍ la̍ŋ, 
a̍ bɔ̄ɔ̄lūū nyɛ̄lā tīīla᷄ŋnda̍ŋ lā wa᷄ wo̍, mɛ̄ɛ̍ bɔ̄ɔ̄lūū bɛ̄ndū kōŋ ya̍ I̍ wa̍ ko̍ŋ 
tu̍e̍i̍nɔ᷄ŋndo̍ ya̍ a̍ mākɔ̄ɔ̄ ni̍, mɛ̄ɛ̍ lɛ̄ŋnde̍ŋ lē nyīīyā nu̍a̍ā yɛ̍. 

14O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ ō chūā ya̍ mbo̍ kūā a̍ ya̍. Ndu̍yɛ̍ kpāāyā bɛ̍ndu̍ 
Mɛ̄lɛ̄ka̍ Ya̍a̍wɛ̄ɛ̄ wo̍, ō wa̍ ya̍ kɔ̄ɔ̄lī. Kɔ̄lā ya̍ I̍ wa̍ la̍ŋ, mi̍ ta̍mbū kɔ̄l ta̍u̍ ta̍u̍ ndu̍yɛ̍ 
mi̍ tu̍u̍lū kɔ̄l. 

15Mɛ̄ɛ̍ ya̍ I̍ fu̍u̍lu̍u̍ Tɛ̄lī A̍bi̍bī chi̍e̍e̍ o̍ Pīo̍o̍ Chɛ̍bāā kɔ̍ŋgɔ̍, nāa̍ wāŋnda̍ Chu̍dā, ā nda̍ 
kūɛ̄ o̍ bīyɔ̄ɔ̍ ni᷄ŋ nda̍ ā wa̍ īchāli̍ wa̍, le̍ pālɛ̍i̍ ī ŋɔ᷄mmɛ̍ū I̍ wa̍ īchāli̍ lo̍ŋ, mi̍ yōōmūa̍ŋ 
mā fūlā ya̍ po̍ a̍ nyɛ̄ ya̍ I̍ che᷅ ndu̍yɛ̍ mi̍ tu̍ɛ̍ī yo̍. 

Mɛl̄ɛk̄a̍ Ya̍a̍wɛɛ̄ ̄o̍ sii̍ŋ̍gu̍u̍ Īsik̍īa̍a̍ wānā mɛŋ̍gɛl̄āā le̍ Is̍ɔl̄ūɛī̄ 
(Īsi̍kīāā 33:1-9) 

16Mɛ̄ɛ̍ pālɛ̍i̍ ŋɔ̍mmɛ̍ūve̍ ī hīo̍u̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ 
dīmūl lā āā, 

17“Wāna̍ chi̍o̍o̍ Īsi̍kīāā, I̍ si̍i̍ŋgu̍u̍ nu̍m ni̍ko̍ wa̍nā mɛ̍ŋgɛ̄lāā le̍ I̍sɔ̄lūɛ̄ī kpo̍u̍. Nyɛ̄ o̍ 
nyɛ̄ ya̍ I̍ dɔ̍ū nu̍m o̍ sōndō pɛ̍ le̍ mā kɔ̍ di̍mūl nda̍, kɔ̍ mā kɔ̍ di̍mūl nda̍, mā si̍la̍ 
nda̍. 

18Tē I̍ dɔ̍ɔ̍ŋnu᷄ŋ tu̍mbe̍ a̍ wānāā yɔ̄ŋ wɔ̄ɔ̍ŋnda̍ pɛ̍, mī kɛ̍ɛ̍si̍a̍a̍ le̍ nda̍ dīūwo̍, mā ku̍e̍ 
mā kɔ̍ si̍lā nda̍ le̍ mā ma᷄l yɔ̄ŋndā ndāla̍ wɔ̍ɔ̍ŋnda̍ŋ mā chi̍i̍ndi̍a̍a̍ yōōmūlā ndāla̍ŋ 
te̍, mbō lo̍ o̍ ko̍ŋ mī wānāā kāŋ ā sɔ̄la̍ pīɔ̍mndo̍ le̍ yɔ̄ŋndā ndāla̍ wɔ̍ɔ̍ŋnda̍ŋ pɛ̍, 
nūm tɔ̍ɔ̍ya̍ŋ pīɔ̍m ndāa̍ ō wā cho̍o̍ ni̍. 

19Kɛ̍ tē a̍ si̍la̍ nda̍ pɛ̍ mā kɛ̄ɛ̍ le̍ yɔ̄ŋndā ndāla̍ wɔ̍ɔ̍ŋnda̍ŋ mālɔ̄ɔ̍, mbō lo̍ o̍ ko̍ŋ mā 
sɔ̄la̍ pīɔ̍mndo̍ le̍ yɔ̄ŋndā ndāla̍ wɔ̍ɔ̍ŋnda̍ŋ pɛ̍, mɛ̄ɛ̍ nūm ba̍ŋa̍ yōōmū nūmndo̍. 

20“Tē wāna̍ cho̍ sa̍kpō ya̍ Mɛ̍lɛ̄ka̍ o̍ hɔ̄l lo̍ ō wōu̍ bāla̍ŋ o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ 
pɛ̍, mī dɔ̍ɔ̍nu᷄ŋ tu̍mbe̍ a̍ ndu̍, mā si̍la̍ ndu̍ le̍, mbō sɔ̄la̍ pīɔ̍mndo̍ pɛ̍, nūm tɔ̍ɔ̍ya̍ŋ 
pīɔ̍m ndɔ̄ɔ̍ ō wā cho̍o̍ ni̍, kāni̍ fo̍ndōle̍, a̍ si̍la̍ ndu̍ le̍. Ndu̍yɛ̍ nyɛ̄ o̍ nyɛ̄ kɛ̄ndɛ̄ o̍ to̍sa̍ 
I̍ lo̍o̍nūŋ a̍ ndu̍ le̍. 

21Tē a̍ si̍la̍ wāna̍ cho̍ sa̍kpō wo̍ pɛ̍, māā ō wo̍ū bāa̍ o̍ yɔ̄ŋ wɔ̄ɔ̍ŋndo̍ ni᷄ŋ te̍, ndu̍yɛ̍ 
mbō tūēī nu̍m dīo̍m pɛ̍, hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū ni̍, ndu̍yɛ̍ nūm pi̍la̍ 
bɛ̍ɛ̍ mī yōōmū nūmndo̍ bāŋa̍ŋ.” 

A̍ mɛɛ̄ ̍Īsik̍īāā o̍ ku̍mbū niŋ̍ so̍ndō yɛ ̍o̍kɔɔ̄ ̄
22O̍ ko̍ŋ kɔ̍ɔ̍lī, mi̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl la̍ kɔ̄ɔ̄lī. Mi̍ Mɛ̄lɛ̄ka̍ dīmūl la̍ āā, 
“Chɔ̍ŋ mā kūɛ̄ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ. Lo̍ŋ ya̍ I̍ cho̍ lākɔ̄ īsɔ̄ɔ̍ nāa̍ nūm 
chu̍a̍ ni̍.” 

23O̍ ko̍ŋ kɔ̍ɔ̍lī, mi̍ cha̍ŋ mi̍ ku̍ā o̍ lɛ̄ŋndē dɛ̍ŋgbɛ̍le̍ŋ. Mɛ̄ɛ̍ ya̍ I̍ ku̍ɛ̄ lo̍ŋ, mi̍ cha᷅ vɛ̄lɛ̄ 
pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍ ya̍ o̍ hɔ̄l, mɛ̄ɛ̍ ya̍ I̍ che᷅ ho̍ō Pēē 
Bɛ̍ndōo̍ Chɛ̍bāā i̍kɛ̍i̍ yɛ̍. O̍ ko̍ŋ, mi̍ ba᷅ŋ wūla̍ŋ, mi̍ fu̍u̍lūū hɔ̄lla̍ lɛ̄ŋ mɛ̍ɛ̄. 

24O̍ ko̍ŋ kɔ̍ɔ̍lī, mi̍ kpāāya̍ Nyi̍na̍ Mɛ̄lɛ̄ka̍a̍ ō tūāl la̍ kɔ̄ɔ̄lī, mbo̍ tōsā mi̍ cha̍ŋ mi̍ si᷅m. 
Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Mi̍i̍ŋgu̍ chi̍e̍e̍ mā kɔ̍ lu̍ɛ̍ī o̍ nūmndo̍ chi̍ɛ̍ī ni̍ŋ mā 
ki̍nda̍ŋ di̍o̍o̍ kɔ̄ɔ̄lī. 

25Ndu̍yɛ̍ nūm wāna̍ chi̍o̍o̍ Īsi̍kīāā, ā chō nu̍m lākɔ̄ yīī a̍ nɔ̍lā ni̍ŋ mā fu̍la̍ o̍ bɛ̍ɛ̄ mā 
kūɛ̄ wāŋnda̍ tɛ̄ɛ̄ŋ te̍. 

26Ndu̍yɛ̍ ō fūla̍ o̍ ko̍ŋ kɔ̍ɔ̍lī, I̍ cho̍ tōsā mī dīɔ̄ɔ̄mūle̍ŋ lē bīīla᷅ŋ nu̍m o̍ sōndō, a̍ nɔ̍lā 
lɛ̍ mā kūɛ̄ mā kɔ̍ si̍lā wānāa̍ si̍mu̍l la̍ ha̍ā wa̍ le̍. 

27Kɛ̍ tē te̍le̍ŋ ko̍ŋ ō fūūlu̍u̍ pɛ̍, mī chi̍i̍ nu̍m nyɛ̄ o̍ nyɛ̄ ŋ̄ nɔ̄ le̍ nda̍ dīmūllo̍ dɔ̄wɔ̄ɔ̄ o̍ 
sōndō, I̍ cho̍ tōsā mā sōō. O̍ ko̍ŋ, nyɛ̄ o̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ chō nu̍m dɔ̄wɔ̄ɔ̄ o̍ sōndō, mā kɔ̍ di̍mūl nda̍ ndu̍ kpo̍u̍. Wāna̍ ye̍e̍ma̍ le̍ nu̍m 
nīla̍ŋ yāŋɔ̄ɔ̄ pɛ̍, ō ya᷄ŋ nu̍m nīla̍ŋ, wāna̍ ye̍e̍ma̍ le̍ nu̍m nīlā yāŋɔ̄ɔ̄ le̍, ō kɛ̄ɛ̍, kāni̍ 
fo̍ndōle̍ I̍ si̍nā māā wāŋnda̍ I̍sɔ̄lūɛ̄ī wānāa̍ si̍mu̍l la̍ wa̍ nda̍ chō ni̍.” 

Īsi̍kīāā 4 

Īsik̍īāā chɔm̍ a̍ mɛɛ̄ ̍ya̍a̍mɔɔ̍w̍a̍ ā bīī niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, chu̍a̍ kpi̍līki̍e̍i̍ mā kɛ̍si̍ŋ 
ndi̍ lāchī. Ndu̍yɛ̍, mā tu̍u̍la̍ Chūlu̍sɛ̄lɛ̄m o̍ kpi̍līki̍e̍i̍ he̍ī chōo̍ mā chɔ̍m mɛ̄ɛ̍ mɛ̄ɛ̍ o̍ 
cho̍. 

2O̍ ko̍ŋ kɔ̍ɔ̍lī, mā tu̍u̍la̍ mɛ̄ɛ̍ ya̍a̍mɔ̍ɔ̍wa̍ ā dūāū nu̍a̍ā chi̍o̍o̍ o̍ pi̍ŋndo̍ ni᷄ŋ le̍ ndu̍ 
bīyɔ̄ɔ̍ yɛ̍. Mā tu̍u̍la̍ sāāsa̍ ya̍a̍mɔ̍ɔ̍wa̍ mbō bālu̍ chi̍o̍o̍ ho̍ō chɛ̍ chɛ̍, ndu̍yɛ̍ mā 
de̍ŋge̍la̍ pūūlōo̍ o̍ sāāsa̍ chi̍o̍o̍ ho̍ō bālɔ̄ɔ̍ chɛ̍ chɛ̍, o̍ ko̍ŋ kɔ̍ɔ̍lī, mā tu̍u̍la̍ dɔ̍ɔ̍ŋgɔ̍lā 
ya̍a̍mɔ̍ɔ̍wa̍ le̍ chi̍o̍o̍ ho̍ō bīyɔ̄ɔ̍, mā si̍mi̍ nyɛ̄lā nda̍ pēsī sa̍a̍sāa̍ la̍ŋ o̍ sāāsa̍ chi̍o̍o̍ 
ho̍ō bālɔ̄ɔ̍ chɛ̍ chɛ̍, le̍ sāāsa̍ ndɔ̄ɔ̍ pīɔ̄lɔ̄ɔ̍. 

3O̍ ko̍ŋ kɔ̍ɔ̍lī, mā chu̍a̍ kpāŋkpa̍ŋndo̍ mā ha̍ndu̍ ndu̍ māā sāāsā nya̍ tɛ̄ɛ̄ŋ nya̍ chi̍o̍o̍ 
ho̍ō. Ndu̍yɛ̍ mā si̍m, mā chi̍ŋa̍la᷅ŋ ndu̍ a̍ sɔ̍ŋgɔ̄ɔ̍, mā ki̍ndi̍ le̍ ndu̍ bīyɔ̄ɔ̍. Ō chō 
māchūāā māā chi̍e̍e̍ ya̍a̍mɔ̍ɔ̍wa̍ ā dɔ̄ū o̍ pi̍ŋndo̍ ni᷄ŋ ndo̍. Tē ō wa᷄ māā yɔ̄ŋɔ̄ɔ̄ pɛ̍, 
tāāmāsi̍o̍o̍ cho̍ ho̍ō a̍ lɛ̄ŋndē I̍sɔ̄lūɛ̍i̍le̍ŋ o̍kɔ̄ɔ̄ ni̍. 

4-5“O̍ ko̍ŋ kɔ̍ɔ̍lī, ā nɔ̄ mā hi̍ni̍ o̍ bā nūm mi̍āllo̍ chōo̍ le̍ pālɛ̍i̍ kɛ̄mɔ̄ɔ̍ lē yāa̍ a̍ be̍le̍-
ŋɔ̍ma̍hīɔ̍ɔ̍lu̍ (390). Pālɛ̍i̍ ke̍ŋ ī si᷄m le̍ wɔ̄sīla̍ŋ kɛ̄mɔ̄ɔ̍ lēyāa̍ a̍ be̍le̍-ŋɔ̍ma̍hīɔ̍ɔ̍lu̍, 
wɔ̄sīlā ya̍ i̍i̍ nɔ̍ le̍ wāŋnda̍ I̍sɔ̄lūɛ̄ī nyɛ̄ pa̍lāa̍ tūsīo̍o̍ chōo̍ le̍ yɔ̄ŋndā ndāla̍ wɔ̍ɔ̍ŋnda̍ŋ 
nda̍ŋ, lēpāa̍ o̍ lēpāa̍ wɔ̄sīo̍o̍ ō pīlɛ̍. Dɛ̍nɛ̍ pa̍lāā o̍ dɛ̍nɛ̍ pa̍lāā ya̍ i̍i̍ nɔ̍ le̍ wāŋnda̍ 
I̍sɔ̄lūɛ̍i̍ tūsīo̍o̍ chōo̍, nu̍m cho̍ dɛ̍nɛ̍ pa̍lāā kōŋ kpo̍u̍ chu̍ā ni̍. 

6Tē pālɛ̍i̍ ke̍ŋ ī hīōū pɛ̍, a̍ hi̍ni̍ vɛ̄lɛ̄ o̍ bā nūm kɛ̍ndɔ̄ɔ̍ chōo̍ le̍ pālɛ̍i̍ be̍le̍-hi̍ɔ̍ɔ̍lu̍ le̍ 
wāŋnda̍ Chu̍dā. Pālɛ̍i̍ ke̍ŋ ī si᷄m le̍ wɔ̄sīla̍ŋ be̍le̍ hi̍ɔ̍ɔ̍lu̍, lēpāa̍ o̍ lēpāa̍ wɔ̄sīo̍o̍ ō pīlɛ̍, 
wɔ̄sīlā ya̍ i̍i̍ nɔ̍ le̍ wāŋnda̍ Chu̍dā nyɛ̄ pālāa̍ tūsīo̍o̍ la̍ŋ. Mɛ̄ɛ̍ dɛ̍nɛ̍ pa̍lāā ya̍ i̍i̍ nɔ̍ le̍ 
nda̍ tūsīo̍o̍ chōo̍ wo̍, ndu̍ ŋ̄ wā ko̍ŋ chu̍a̍a̍ ni̍. 

7“O̍ ko̍ŋ kɔ̍ɔ̍lī, mā mu̍li̍ hɔ̄lla̍ o̍ chi̍e̍e̍ ŋ̍ tūūla̍ ko̍ŋ o̍ kpi̍līki̍e̍i̍ chōo̍ māā Chūlu̍sɛ̄lɛ̄m 
ndo̍, mā tu̍u̍lu̍l ndu̍, mā sōō nāa̍ ndu̍ chu̍a̍ a̍ nyɛ̄ pālāa̍ ko̍ma̍l ni̍ŋ ndu̍ wo̍ o̍kɔ̄ɔ̄. 

8I̍ cho̍ nu̍m yīī a̍ yūe̍i̍, a̍ nɔ̍lā mā mu̍li̍ŋ ba᷅ o̍ bā le̍, ha̍a̍a̍ mbō lo̍ o̍ ko̍ŋ mī pālɛ̍i̍ ŋ̄ nɔ̄ 
ke̍ŋ le̍ chi̍o̍o̍ ho̍ō chīŋa̍la᷅ŋndo̍ ve̍ ī chūū. 

9“Le̍la̍ŋ chu̍a̍ wi̍tīi̍yo̍ŋ ŋ̄ ti᷄ŋ, a̍ ba̍a̍līi̍yo̍ŋ, a̍ kāu̍wo̍ŋ, a̍ kāūwu̍ŋ si̍a̍ŋa᷄ŋ, a̍ sūāāŋ 
lāwo᷄ŋndo̍ŋ, a̍ sūa̍a̍ŋ ŋ̄ pīlɔ̍ŋ, mā dɔ̄ū o̍ kpɛ̍ɛ̍nɛ̍i̍ ni᷄ŋ, mā bi̍ŋu̍la᷅ŋ, mā to̍o̍si̍a̍a̍ 
bēe̍dīi̍yo̍. Pālɛ̍i̍ kɛ̍mɛ̄ le̍ ya̍a̍ a̍ be̍le̍ ŋɔ̍ma̍hīɔ̍ɔ̍lūi̍ (390) ŋ̄ chō he̍ī wā īhīni̍ o̍ bā nūm 
mi̍āllo̍ chōo̍ ve̍, bēe̍dīi̍ ko̍ŋ ŋ̄ chō wā dīo̍o̍ ni̍. 

10Ndu̍yɛ̍ nyɛ̄ dīa̍a̍ ho̍ō, ō ŋ̄ nɔ̄ mā dē o̍ pāa̍le̍ŋ ni᷄ŋ ndo̍, ā nɔ̄ mā wa̍ ndu̍ tūū wo̍. 
Lēpāa̍ o̍ lēpāa̍ ā nɔ̄ mā dē bēe̍ndīi̍yo̍ ho̍ō pa᷅ŋndo̍ tɛ̄ndāa̍ tɛ̄ɛ̄ŋ, ndu̍yɛ̍ lēpīlɛ̍ kpe̍ ŋ̄ 
nɔ̄ ni̍ mā dē. 

11Ndu̍yɛ̍ mɛ̄ŋmā ŋ̄ nɔ̄ mā ko̍l la̍ŋ bɛ̍ɛ̍, ā nɔ̄ mā tu̍u̍ ma̍ŋ, o̍ pāa̍le̍ŋ ni᷄ŋ, ā nɔ̄ mā ko̍l 
tāālāa̍ lēdīi̍ŋ, ndu̍yɛ̍ lēpīlɛ̍ kpe̍. 

12Ndu̍yɛ̍ pōōlā vēsɛ̍i̍la̍ wāŋndā chīe̍e̍ya̍, la̍ŋ ŋ̄ nɔ̄ ni̍ mā mɛ̍ndu̍l le̍ bēe̍dīi̍yo̍ ho̍ō 
tōōsīa̍a̍. Nāa̍ wāŋnda̍ kpo̍u̍ a̍ cha᷅ nu̍m nda̍, lo̍ŋ ŋ̄ nɔ̄ ni̍ mā to̍o̍si̍a̍a̍ bēe̍ndīi̍yo̍ ho̍ō.” 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmūl la̍ āā, “He̍ī chō māchūāā le̍ 
chɔ̄mndo̍ nyɛ̍ nɔ̍ le̍ hūnɔ̄ɔ̍ yɔ̄nɔ᷄ŋndo̍ wo̍. Bōōndi̍i̍ ya̍ I̍ cho̍ tōsā mā sɛ̄ŋi̍ŋ a̍ wāŋnda̍ 
I̍sɔ̄lūɛ̄ī o̍ lɛ̄ŋīī chēle̍ŋnde̍ ni᷄ŋ nde̍, nu̍a̍ā nda̍ chō lākɔ̄ nyɛ̄ dīa̍a̍ cho̍ o̍ di̍a̍ndāā ya̍ o̍ 
hɔ̄l te̍ wo̍ dīo̍ o̍ lɛ̄ŋīī kēŋ ni᷄ŋ ni̍.” 

14Kɛ̍ mi̍ di̍mūl ndu̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, kāni̍ ya̍ I̍ chɛ̍ŋ I̍ 
di̍ wɔ̍ nyɛ̍ dīa̍a̍ to̍sā mī si̍mnu᷄ŋ o̍ nɔ̍ɔ̍lɛ̍i̍ nu̍m o̍ hɔ̄l lo̍ le̍. Chɔ̍ŋ a̍ chūā pīāāndūyɛ̍ī 
nīi̍ mbo̍ bīī a̍ te̍le̍ŋndo̍ ho̍ō, I̍ di̍ wɔ̍ chɔ̍lū o̍ chɔ̄lu̍ vi᷅ o̍ bā chōo̍, ɔ̄ɔ̄ chɔ̄lū vīsī bīyāā 
ō de᷄l chōo̍ mbō dīī le̍. Kāni̍ bɛ̍ɛ̍ I̍ me̍e̍nu̍ŋ ndɔ̍ vīsīi̍ cho̍ i̍ di̍a̍ndāā nu̍m o̍ hɔ̄l te̍ ve̍ 
o̍ sōndō le̍.” 

15Mbo̍ dīmūl la̍ āā, “Mɛ̄ɛ̍ bālā tīɔ̍ɔ̍ŋ, I̍ tu̍e̍ī. Tē ō wa̍ le̍nde̍ pɛ̍, mɛ̄ɛ̍ ā bīī pɛ̍ a̍ to̍o̍si̍a̍a̍ 
bēe̍dīi̍ nu̍mndo̍ o̍ pōōlā nāūla̍ŋ chōo̍, ō wa᷅ lɛ̄ o̍ pōōlā wāŋndā chīe̍e̍ya̍ chōo̍ le̍.” 

16Mbo̍ hīāū lāchī a̍ sūɛ̍i̍ nāa̍ ya̍ chu̍a̍, mbo̍ dīmūl la̍ āā, “Wāna̍ chi̍o̍o̍ Īsi̍kīāā, te̍le̍ŋ 
cho̍ hūnɔ̄ɔ̄ fūūlūū, I̍ cho̍ tōsā mī yīmā bɛ̄ndūa̍ŋ mā de᷄l Chūlu̍sɛ̄lɛ̄m. Yīa̍a̍ŋ mā wā 

ni̍ŋ Chūlu̍sɛ̄lɛ̄m ha̍a̍a̍, wāŋnda̍ sɔ̍lā ni̍ŋ nyɛ᷅ dīāā lētūu̍ le̍ dīo̍ le̍. Nyɛ̄ dīāā nda̍ wā 
ni̍ŋ dīo̍o̍ wo̍, tūūwo̍ nda̍ wā ni̍ŋ ndu̍ ni̍, ndu̍yɛ̍ ā wā ni̍ŋ ndu̍ dīo̍o̍ a̍ būūla᷄ŋndo̍ 
yɔ̄ŋi̍ o̍ chu̍u̍. Mɛ̄ŋmā kōla᷄ŋ bɛ̍ɛ̍ tūūwo̍ nda̍ wā ni̍ŋ ma̍ŋ o̍ nyɛ̄la̍ŋ ni᷄ŋ ni̍, ā wā ni̍ŋ 
ko̍lɔ̄ɔ̍ mā būūlāŋ. 

17I̍ cho̍ tōsā mī yīa̍a̍ŋ mā hu᷄ŋ de᷄l Chūlu̍sɛ̄lɛ̄m, mī mā tīu̍ kpo̍u̍. Ndu̍yɛ̍, mī to̍sa̍ 
mɛ̄ŋmā kōla̍ŋ bɛ̍ɛ̍ wāŋnda̍ sɔ̍lā ni̍ŋ ma̍ŋ tūu̍le̍ŋ le̍ kōlɔ̄ɔ̍ le̍. Yīa̍a̍ŋ mā chō hūnɔ̄ɔ̄ 
wāŋndā chīe̍e̍ya̍ fūlī mī mā mīŋgi̍ nda̍ lɔ̍lɔ̍ki̍ɔ̍ɔ̍ lɔ̍lɔ̍ki̍ɔ̍ɔ̍ bɛ̍ndū, ndu̍yɛ̍ mā vī, kāni̍ 
fo̍ndōle̍, le̍ yɔ̄ŋndā wɔ̄ɔ̍ŋndā nda̍ tōsa̍ la̍ŋ.” 

Īsi̍kīāā 5 

Mɛl̄ɛk̄a̍ dīmu̍l Īsik̍īāā le̍ mbō sēndiŋ̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Wāna̍ chi̍o̍o̍ Īsi̍kīāā, chu̍a̍ mu̍ɛ̍i̍ 
fāŋīī lūɛ̄īyɛ̄i̍ mā se᷅ndi̍ sīɛ̍i̍ye̍ a̍ yīīŋnde̍ nu̍m o̍ lēbōl kpo̍u̍. Tē a̍ se᷅ndi̍ yīīŋnde̍ he̍ī 
pɛ̍, a̍ lo̍ o̍ ko̍ŋ a̍ pi̍ɔ̍u̍ ndi̍ kpo̍u̍ ku̍ndālā lā yāa̍, hāndɔ̄ɔ̍ ndi̍ o̍ sēke̍lēi̍yo̍ chōo̍ a̍ 
ku̍ndāla̍ŋ le̍nde̍ mā si̍i̍mi̍āŋ nda̍ŋ kpɛ̍ŋnji̍. 

2Tē a̍ pi̍ɔ̍u̍ ndi̍ ku̍ndāla̍ŋ le̍nde̍ pɛ̍, chi̍e̍e̍ ŋ̄ tūūla̍ ho̍ō o̍ kpi̍līki̍e̍i̍ chōo̍ mbo̍ sīm le̍ 
Chūlu̍sɛ̄lɛ̄m ndo̍, tē pālɛ̍i̍ ŋ̄ nɔ̄ le̍ ndu̍ chīŋa̍la᷅ŋndo̍ ve̍ ī chūū pɛ̍, ā lōm yīīŋnde̍ he̍ī 
ku̍ndāa̍ pīlɔ̍ɔ̍ o̍ chi̍e̍e̍ ko̍ŋ tɛ̄ɛ̄ŋ kpe̍e̍kpe̍i̍. Tē ā lōm ku̍ndā kōŋ pɛ̍, a̍ chu̍a̍ ku̍ndāa̍ 
pīlɔ̍ɔ̍ a̍ ki̍li̍ ndi̍ a̍ mūɛ̍i̍, a̍ ti̍u̍ ndi̍ o̍ chi̍e̍e̍ ko̍ŋ ni᷄ŋ kpo̍u̍. O̍ ko̍ŋ kɔ̍ɔ̍lī, a̍ chu̍a̍ ku̍ndāa̍ 
pi̍lɔ̍ɔ̍ a̍ wu̍u̍ ndi̍ chōo̍ cho̍o̍ o̍ hūēīye̍ ni᷄ŋ, ī sāŋnu̍ŋ kpo̍u̍. Mɛ̄ɛ̍ yīīŋīī kēŋ ī chō 
sāŋnɔ᷄ŋ o̍ hūēīye̍ ni᷄ŋ yɛ̍, le̍nde̍ ya̍ I̍ cho̍ hūnɔ̄ɔ̄ wāŋnda̍ I̍sɔ̄lūɛ̄ī sāŋɔ̄ɔ̄ ni̍, mī ti̍sa̍ nda̍ 
kɔ̄ɔ̄lī a̍ mūɛ̄ī ni̍i̍ fāŋnde̍. 

3Ndu̍yɛ̍, ā nɔ̄ mā nyɔ̍la̍ yīīŋnde̍ he̍ī ī ti᷄ŋ, mā yi̍i̍ ndi̍ o̍ bɔ̄ɔ̄lē dōmā nu̍mndo̍ īkɛ̄i̍. 

4O̍ ko̍ŋ kɔ̍ɔ̍lī, yīīŋīī ŋ̄ chō ke̍ŋ yi̍ī o̍ bɔ̄ɔ̄lē dōmā nu̍mndo̍ īkɛ̄i̍ le̍ŋ, a̍ chu̍a̍ ī ti᷄ŋ a̍ ma̍l 
ndi̍ o̍ yīŋ ī ŋūɛ̄. Mālɔ̄ɔ̄ ŋ̄ chō yīīŋnde̍ he̍ī o̍ yīŋ ndo̍, yīŋndē bɛ̄ndūle̍ŋ lē chō kīōlū, 
mī lē kūɛ̄ a̍ pɛ̄ŋgɛ̄la᷄ŋndo̍, mī lē tīu̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍.” 

5Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmūl la̍ āā, 
“Īsi̍kīāā, to̍fa̍ wɔ̍ Chūlu̍sɛ̄lɛ̄m. I̍ lo̍ o̍ ko̍ŋ mi̍ so̍lī Chūlu̍sɛ̄lɛ̄m tɔ̍ɔ̍ o̍ chi̍e̍ēŋndo̍ ni᷄ŋ 
kpo̍u̍, mi̍ to̍sā mi̍ lɛ̄ŋnde̍ ī wā ndu̍ ī bālāā kpɔ̍kɔ̍su̍. 

6Kɛ̍ mi̍ wāŋnda̍ Chūlu̍sɛ̄lɛ̄m a̍ si̍mūl la̍, mā kɛ̄ɛ̄ le̍ nyɛ̄ ya̍ I̍ di̍mu̍l nda̍ wo̍ tōsāa̍, 
mbo̍ hīāū bɛ̍ɛ̍ mɛ̄ɛ̍ lɛ̄ŋīi̍ ba̍lu̍ nda̍ ve̍ ā sīmu̍l la̍ yɛ̍. Ma̍ kɛ̄ɛ̄ le̍ sāwāla̍ nīla̍ŋ chūa̍a̍, 
mbo̍ hīāū bɛ̍ɛ̍ mɛ̄ɛ̍ lɛ̄ŋīi̍ ba̍lu̍ nda̍ ve̍ ā kɛ̄ɛ̍ le̍ la̍ŋ chūa̍a̍ yɛ̍. Ma̍ kɛ̄ɛ̄ le̍ nyɛ̄ sāwāla̍ 
nīla̍ŋ lā dīmi̍ wo̍ tōsāa̍, ndu̍yɛ̍ ma̍ kɛ̄ɛ̄ le̍ nɛ̄i̍ nūu̍ tōlɔ̄ɔ̍ kɔ̄ɔ̄lī. 

7Le̍la̍ŋ di̍mu̍l wa᷅ŋnda̍ Chūlu̍sɛ̄lɛ̄m māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, 
dīmi̍ āā, ‘Nya̍ wāŋnda̍ Chūlu̍sɛ̄lɛ̄m, dɛ̍nɛ̍ pa̍lāā bɛ̄ndōo̍ chō le̍ nya̍, kāni̍ fo̍ndōle̍, le̍ 
mɛ̄ɛ̍ nya̍ kɛ̄ɛ̍ sāwāla̍ nīla̍ŋ chūa̍a̍, ndu̍yɛ̍ mi̍ lā kɛ̄ɛ̄ le̍ nyɛ̄ ya̍ I̍ di̍mu̍l nya̍ wo̍ tōsāa̍ 
yɛ̍. Mi̍ lā tōsā bōllē kālāle̍ŋ, mbo̍ hīāū lɛ̄ŋīi̍ ba̍lu̍ nya̍ ve̍. Lɛ̄ŋīi̍ ba̍lu̍ nya̍ ve̍ mi̍ lā lō 
o̍ ko̍ŋ mi̍ lā tūāl ka̍ālā ndāla̍ŋ kɔ̄ɔ̄lī. 

8Le̍ he̍ī, lā tōsa̍ mi̍ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ sīmnu᷄ŋ ya̍a̍mɔ̍ɔ̍nɔ̍ 
nyā. I̍ cho̍ nya̍ dɛ̍nɛ̍ pa̍lāā bɛ̄ndōo̍ tūsī chōo̍ lɛ᷅ŋnde̍ kpo̍u̍ o̍ hɔ̄l mī wānā o̍ wānā 
fe̍e̍ che᷅. 

9Ka̍ālā nyāla̍ŋ lā tōsa̍ mi̍ ta̍mbū kɔ̄l, ndu̍yɛ̍ mi̍ tu᷅l nya̍ lēyɛ̄. Ndu̍yɛ̍ I̍ cho̍ nya̍ nyɛ̄ 
pālāa̍ tūsī chōo̍ mbō fūūlu̍u̍ nya̍ mɛ̄ɛ̍. Nyɛ̄ pālāā ya̍ I̍ tu̍sī ni̍ŋ nya̍ chōo̍ wo̍, kāni̍ 
bɛ̍ɛ̍ ī wāā le̍nde̍ i̍ yɔ̍nu̍ŋ ndɔ̍ le̍, ndu̍yɛ̍ fɛ̍ɛ̍ŋ bɛ̍ɛ̍ ī wāā le̍nde̍ i̍ yɔ̍nu̍ŋ ni̍ŋ te̍. 

10Tē te̍le̍ŋ ko̍ŋ ō fūūlu̍u̍ pɛ̍, fi̍nyāa̍ ā dīā ni̍ŋ pu̍a̍a̍ ndāā vi̍a̍lāa̍, mī pūa̍a̍ vi̍a̍lāa̍ ā dē 
fi̍nyāā ndāa̍. Ndu̍yɛ̍ tē I̍ hu̍ŋ tu̍sī nya̍ nyɛ̄ pālāā kōŋ chōo̍ pɛ̍, wānāa̍ lo᷅ ni̍ŋ bɛ̍ɛ̍ 
yo̍o̍mū wa̍, nda̍ kpo̍u̍ I̍ cho̍ tōsā mā sɛ̄ŋi̍ŋ o̍ chi̍e̍ēŋndo̍ ni᷄ŋ kpo̍u̍. 

11“ ‘Le̍la̍ŋ nya̍ wāŋnda̍ Chūlu̍sɛ̄lɛ̄m, le̍ tɛ̄ɛ̄mbūū nya̍ tɛ̄ɛ̄mbu̍u̍ chīɛ̍i̍ Mɛ̄lɛ̄ka̍a̍ lābɛ̄ɛ̄ 
a̍ sɔ̄ɔ̍ŋ wɔ̍ɔ̍ŋ nya̍ tōsa̍ ki̍nɛ̍i̍ yo̍ŋ, ndu̍yɛ̍, mi̍ lā tōsā sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ tūl 
bɛ̄ndōo̍ wo̍ŋ, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ I̍ me̍na̍ŋ po̍, mɛ̄ɛ̍ mī tu̍si̍ 
nya̍ dɛ̍nɛ̍ pa̍lāā bɛ̄ndōo̍ chōo̍, mī ba̍su̍ nya̍ tɛ̍ɛ̍, īnyīɛ̍ɛ̍ bɛ̍ɛ̍ I̍ tu̍i̍i̍nūŋ nya̍ le̍. 

12Tē nya̍ wāŋnda̍ Chūlu̍sɛ̄lɛ̄m kpo̍u̍ lā wa̍ wānāā pīɔ̄ūwāā ku̍ndāla̍ŋ lā yāa̍ pɛ̍, 
ku̍ndāa̍ pīlɔ̍ɔ̍ ki̍nɛ̍i̍ nāālā wɔ̄ɔ̍ŋnda̍, a̍ yīa̍a̍ŋ la̍ cho̍ nda̍ hūnɔ̄ɔ̄ chīī Chūlu̍sɛ̄lɛ̄m 
chi̍e̍e̍ ni̍. Ku̍ndāa̍ pīlɔ̍ɔ̍ ki̍nɛ̍i̍, mī ya̍a̍mɔ̍ɔ̍wa̍ hu᷄ŋ di̍ū nda̍ kpo̍u̍ chi̍e̍e̍ le̍kɔ̍ɔ̍. Ndu̍yɛ̍ 
ku̍ndāa̍ pīlɔ̍ɔ̍ ndu̍ ki̍nɛ̍i̍, mī to̍sa̍ mī ya̍a̍mɔ̍ɔ̍wa̍ hu᷄ŋ sa᷅ŋ nda̍ŋ, mā tīsa̍ nda̍ tōūwɔ̄ɔ̍ 
a̍ mɔ̄ɔ̄ŋ fāŋndo̍ŋ. 

13“ ‘Wāŋnda̍ Chūlu̍sɛ̄lɛ̄m, tu̍mbe̍ ya̍ I̍ dɔ̍ɔ̍ŋnu᷄ŋ a̍ nya̍ wo̍ ō chō ō bɔ̄ɔ̍. Ndu̍yɛ̍ dɛ̍nɛ̍ 
pa̍lāā o̍ dɛ̍nɛ̍ pa̍lāā ya̍ I̍ kɛ̍ɛ̍si̍a̍a̍ le̍ nya̍ tūsīo̍o̍ chōo̍, mɛ̄ɛ̍ mī tu̍si̍ nya̍ ndu̍ chōo̍ mbō 
fūūlu̍u̍ nya̍ mɛ̍ɛ̄, ko̍ŋ to̍sā ni̍ mī hi̍ni̍ kɔ̄l. O̍ ko̍ŋ, mī lā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, 
I̍ so̍ō nāa̍ nya̍ chūā ō kālā ka̍lā a̍ tu̍mbo̍o̍. 

14Mɛ̄ɛ̍ mī to̍sa̍ mi̍ Chūlu̍sɛ̄lɛ̄m o̍ lo̍ pɔ̄m, mī to̍sa̍ mbō sīmnu᷄ŋ nyɛ᷅ māmāā o̍ 
chi̍e̍ēŋndo̍ ni᷄ŋ. Lɛ̄ŋīi̍ ba̍lu̍ nya̍ ve̍ kpo̍u̍, a̍ wānā o̍ wāna̍ wa᷅ ni̍ŋ hi̍o̍u̍wɔ̄ɔ̍, ā chō 
hūnɔ̄ɔ̄ Chūlu̍sɛ̄lɛ̄m chɔ̄, mā sīīŋgu̍u̍ ndu̍ nyɛ̄ māmāā. 

15“ ‘Tē I̍ hu̍ŋ tu̍u̍lū kɔ̄l a̍ nya̍ pɛ̍, mī dɔ̍ɔ̍nu᷄ŋ tu̍mbe̍, mī tu̍si̍ nya̍ nyɛ̄ pālāa̍ chōo̍, 
lɛ̄ŋīi̍ ba̍lu̍ nya̍ ve̍ kpo̍u̍, sīōōŋīī bɛ̄ndūe̍i̍ chō nda̍ hūnɔ̄ɔ̄ bīyɔ̄ɔ̄ a̍ ya̍, ndu̍yɛ̍, ke̍ŋ wa᷅ 
ni̍ŋ si̍lāa̍ le̍ nda̍ ni̍. Lā chō hūnɔ̄ɔ̄ sīmnɔ᷄ŋ nyɛ᷅ māmāā, ndu̍yɛ̍ mā pɛ̄ɛ̄sa̍ nya̍. Ya̍ 
Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍. 

16I̍ cho̍ tɔ̄lɔ̄ɔ̄lā nyāla̍ŋ tɛ̄ɛ̄mbūū, mī tu̍si̍ yīmā bɛ̄ndūa̍ŋ o̍ lɛ̄ŋndē nyāle̍ŋ ni᷄ŋ. Yīa̍a̍ŋ 
mā chō nya̍ hūnɔ̄ɔ̄ dēlɔ̄ɔ̄ chōo̍, mī mā tɛ̄ɛ̄mbu̍u̍ nya̍ mɛ̄ɛ̍ nda̍ vīā nu̍a̍ā wāŋndo̍ a̍ 
chīŋu̍a̍ŋ yɛ̍. 

17Chūāā nyāa̍ kpo̍u̍, ā chō hūnɔ̄ɔ̄ chūū, yīa̍a̍ŋ mā chō ā ti᷄ŋ dīū, ndu̍yɛ̍ mī vīsīāā 
bīyāa̍ ā tɛ̄ɛ̄mbu̍u̍ ā bɔ̄ɔ̍ bɔ̍ɔ̍. O̍ ko̍ŋ kɔ̍ɔ̍lī, nya̍ pi̍la̍, mī to̍sa̍ mī nāālā wɔ̄ɔ̍ŋnda̍ŋ, a̍ 
sɔ̍ŋgɔ̄la̍ŋ a̍ chɔ̄ūla̍ŋ lā hu᷄ŋ di̍ū nya̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.’ ” 

Īsi̍kīāā 6 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ pɛɛ̍s̍a̍ nyɛm̄ wāŋnda̍ Is̍ɔl̄ūɛī̄ a̍ so̍o̍lūū māā Mɛl̄ɛk̄a̍ā ndā wo̍ŋ yɛ ̍o̍kɔɔ̄ ̄

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ dīmūl la̍ āā, 

2“Wāna̍ chi̍o̍o̍ Īsi̍kīāā, he̍e̍lu̍ hɔ᷅lla̍ o̍ lūāŋūŋ bɛ̄ndo̍ŋ I̍sɔ̄lūɛ̄ī, mā di̍mu̍l mu̍ŋ a̍ nyɛ̄ 
pālāa̍ ko̍māl ni̍ŋ mu̍ŋ ndo̍ o̍kɔ̄ɔ̄. 

3Di̍mu̍l lu̍a̍ŋūŋ bɛ̄ndo̍ŋ I̍sɔ̄lūɛ̄ī kpo̍u̍, a̍ pēmbo᷄ŋ, a̍ kpōlōŋ kpo̍lo̍ŋnda̍ŋ, a̍ lɛ̄ŋīī 
dɛ̍ŋgbɛ̍i̍ o̍ pēmbo᷄ŋ tɛ̄ɛ̄ŋ mā ya᷄ŋ ya̍ Mɛ̍lɛ̄ka̍ Ya̍a̍wɛ̄ɛ̄ nīla̍ŋ. Di̍mu̍l nda̍ māā ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ di̍mi̍ a̍a̍, ‘Lā ya᷄ŋ ni᷅la̍ŋ mī lā tūēī nyɛ̄ ya̍ I̍ 
cho̍ hūnɔ̄ɔ̄ tōsā o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ndo̍. I̍ cho̍ hūnɔ̄ɔ̄ ya̍a̍mɔ̍ɔ̍wa̍ vīōmɔ̄ɔ̄ mā 
hu᷄ŋ de᷅l lɛ̄ŋndē I̍sɔ̄lūɛ̍i̍le̍ŋ chōo̍, ndu̍yɛ̍ fo̍ndāŋndā lāsōōlu̍u̍la̍ŋ I̍sɔ̄lūɛ̄ī kpo̍u̍ mā 
tɛ̄ɛ̄mbu̍u̍ la̍ŋ. 

4Ā chō hūnɔ̄ɔ̄ ma̍āŋndā nyāla̍ŋ pēsī, ndu̍yɛ̍ mā tɛ̄ɛ̄mbu̍u̍ ma̍āŋndā nya̍ lūām nyɛ᷅m 
chūŋ kɛ̄ndɔ᷄ŋ lēchōo̍ la̍ŋ kpo̍u̍. Ndu̍yɛ̍ wānā o̍ wāna̍ cho̍ o̍ fo̍ndāŋndā lāsōōlu̍u̍la̍ 
la̍ŋ, ya̍a̍mɔ̍ɔ̍wa̍ chō nda̍ hūnɔ̄ɔ̄ dīū kpo̍u̍ nyɛ᷅m nda̍ŋ nda̍ sōōlūū mu̍ŋ ndo̍ŋ īkɛ̄i̍. 

5Mɛ̄ɛ̍ mī to̍sa̍ mī I̍sɔ̄lūɛ̍i̍ya̍ dīāllūŋ nda᷅ŋ vi̍lɛ̍i̍yo̍ŋ ŋ̄ wa̍ ŋ̄ sɛ̄ŋīa̍ŋndo̍ŋ lɛ̄ŋ o̍ nyɛ̄m 
nda̍ŋ nda̍ sōōlūū wo̍ŋ īkɛ̄i̍. Pāālā ndāla̍ŋ lā wā ni̍ŋ la̍ mɛ̍līāā, lā bālāā ma̍āŋnda̍ŋ 
si̍lɔ̍. 

6Chi̍e̍e̍ o̍ chi̍e̍e̍ bɛ̍ndu̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, I̍ cho̍ mu̍ŋ hūnɔ̄ɔ̄ tɛ̄ɛ̄mbūū kpo̍u̍. 
Nyɛ̄m nda̍ sōōlūū māā Mɛ̄lɛ̄ka̍ā ndā wo̍ŋ, mī pe̍si̍ pe̍si̍ mu̍ŋ, ndu̍yɛ̍, mī tɛ̍ɛ̍mbu̍u̍ 
fo̍ndāŋndā lāsōōlu̍u̍la̍ŋ kpo̍u̍. Ma̍āŋndā ndāla̍ŋ lā chō hūnɔ̄ɔ̄ wā lā tɛ̄ɛ̄mbāā, 
ndu̍yɛ̍ ma̍āŋndā ndāla̍ nda̍ lūām nyɛ᷅m chūŋ kɛ̄ndɔ᷄ŋ lēchōo̍ la̍ŋ, mī pe̍si̍ la̍ŋ kpo̍u̍. 
Nyɛ̄ o̍ nyɛ̄ I̍sɔ̄lūɛ̍i̍ya̍ ā tōōsi̍a̍a̍ a̍ bālā ndāla̍ŋ, I̍ cho̍ mu̍ŋ hūnɔ̄ɔ̄ tɛ̄ɛ̄mbūū mī ba̍su̍ 
mu̍ŋ tɛ̍ɛ̍. 

7Wāŋ vīlɛ̍i̍ya̍ ā chō hūnɔ̄ɔ̄ tīū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍. O̍ ko̍ŋ, I̍sɔ̄lūɛ̍i̍ya̍a̍ cho̍ 
lō yōōmū wa̍ mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

8“ ‘Kɛ̍ ndu̍yɛ̍ I̍ tɛ̍ɛ̍mbūū ni̍ŋ nda̍ kpo̍u̍ le̍, I̍ cho̍ tōsā mī ā ti᷄ŋ ā lo̍ yōōmū. Kɛ̍ a̍ hi̍a̍lūŋ 
ni̍ŋ ka̍ŋ mā lo᷄ yo̍o̍mū wa̍ bɛ̍ɛ̍, ya̍a̍mɔ̍ɔ̍wa̍ chō hūnɔ̄ɔ̄ sɛ̄ŋi᷄ŋ a̍ nda̍ kpo̍u̍ o̍ lɛ̄ŋīī 
chēle̍ŋnde̍ ni᷄ŋ. 

9Lo̍ŋ nda̍ chō wā o̍ bīyɔ̄ɔ̍ ni᷄ŋ ni̍. O̍ ko̍ŋ, mā lōōnu̍ŋ a̍ ya̍, mī nda̍ pīla̍ sīna̍ māā le̍ 
mɛ̄ɛ̍ nda̍ sōli̍ ya̍ dīōm, ma̍ tɛ̄ɛ̄mbūū ya̍ lābɛ̄ɛ̄, ndu̍yɛ̍ ma̍ mūli᷄ŋ nyɛ᷅m chēle̍ŋndo̍ŋ 
sōōlūūwo̍ māā mɛ̄lɛ̄ka̍ā ndā, yɔ̄ŋi̍ nda̍ sōōlu̍u̍ ya̍ yɛ̍, māā le̍la̍ŋ ya̍ I̍ dɔ̍ɔ̍nu᷄ŋ tu̍mbe̍ 
a̍ nda̍ ni̍ mi̍ tu̍sī nda̍ dɛ̍nɛ̍ pa̍lāa̍ chōo̍. Ndu̍yɛ̍ o̍ mɛ̄ɛ̄lu̍la̍ŋ kpɔ̍ŋ, nda̍ pīla̍ chō īchāli̍, 
mā lōōnu̍ŋ a̍ sɔ̄ɔ̍ŋ wɔ̍ɔ̍ŋ nda̍ tōsa̍ wo̍ŋ, mā tāmbu̍ kɔ̄l a̍ nda̍ pi̍la̍. 

10Ā chō sīnā māā kɔ̄ŋgɔ̄la᷄ŋ ya̍ I̍ kɔ̍ŋgɔ̍la̍ŋ nda̍ le̍ nda̍ nyɛ̄ pālāa̍ tūsīo̍o̍ chōo̍ wo̍, 
māā ō ve᷄ fo̍ndō fu̍u̍ le̍. O̍ ko̍ŋ mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.’ ” 

11Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Cha̍ŋ le̍ wāŋnda̍ I̍sɔ̄lūɛ̄ī. 
Ko̍ŋu̍l kpe̍le̍ŋ mā kūā a̍ bāla̍ŋ lɔ̄ɔ̍, mā nīɔ̄ū cha̍pāā chāpāā a̍ cha᷄ŋndo̍, kāni̍ fo̍ndōle̍, 
le̍ sɔ̄ɔ̍ŋ wɔ̍ɔ̍ŋ bɛ̄ndūŋ ya̍ Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍, mi̍ wāŋnda̍ I̍sɔ̄lūɛ̄ī a̍ to̍sā 
mu̍ŋ, ndu̍yɛ̍ mi̍ dɛ̍nɛ̍ pa̍lāā bɛ̄ndōo̍ ō hūŋ nda̍ tōlɔ̄ɔ̍ chōo̍ wo̍ŋ. Ya̍a̍mɔ̍ɔ̍wa̍ chō nda̍ 

hūnɔ̄ɔ̄ dīū a̍ mɔ̄ɔ̄ŋ fāŋndo̍ŋ, ndu̍yɛ̍ mī yīmā bɛ̄ndūa̍ŋ mā de᷄l o̍ lɛ̄ŋndē ndāle̍ŋ ni᷄ŋ, 
a̍ nāālā wɔ̄ɔ̍ŋnda̍ŋ mī I̍sɔ̄lūɛ̍i̍ya̍a̍ bɔ̍ɔ̍ bɔ̍ɔ̍ a̍ sɔ̍la̍ pīɔ̍mndo̍. 

12A̍ cho̍ wā la̍nda̍ŋ la̍nda̍ŋ nda̍, nāālā wɔ̄ɔ̍ŋnda̍ŋ la̍ cho̍ nda̍ hūnɔ̄ɔ̄ chīī ni̍, o̍ ko̍ŋ 
kɔ̍ɔ̍lī, a̍ cho̍ wā māchɛ̄lū wa̍, mī ya̍a̍mɔ̍ɔ̍wa̍ hu᷄ŋ di̍ū nda̍. Ndu̍yɛ̍ ā tūa̍a̍ lo᷅ ni̍ŋ 
yo̍o̍mū wa̍, yīa̍a̍ŋ ma̍ cho̍ nda̍ hūnɔ̄ɔ̄ dīū ni̍. Wāŋnda̍ I̍sɔ̄lūɛ̄ī a̍ to̍sa̍ mi̍ du̍a̍u̍nu᷄ŋ 
tu̍mbe̍ a̍ nda̍ o̍ ka̍lā ka̍lā, ndu̍yɛ̍ mɛ̄ɛ̍ mī tu̍si̍ nda̍ dɛ̍nɛ̍ pa̍lāa̍ chōo̍ mbō fūūlu̍u̍ nda̍ 
mɛ̍ɛ̄, ma̍lāŋ ya̍ I̍ hi̍nī kɔ᷅l. 

13Mɛ̄ɛ̍ mī to̍sa̍ mī wāŋnda̍ I̍sɔ̄lūɛ̄ī dīāllūŋ nda᷅ŋ vi̍lɛ̍i̍yo̍ŋ, ŋ̄ wa̍ ŋ̄ sɛ̄ŋīa̍ŋ nyɛ᷅m nda̍ŋ 
nda̍ sōōlūū wo̍ŋ tɛ̄ɛ̄ŋ, a̍ o̍ ma̍āŋndā ndāla̍ŋ bālɔ̄ɔ̍ si̍la̍. Bā o̍ bā sōōlu̍u̍la̍ ndāla̍ŋ lā 
chō, o̍ pēmbo᷄ŋ chōo̍ ni̍, a̍ o̍ lūāŋūŋ bɛ̍ndo̍ŋ chōo̍, a̍ o̍ yɔ̄mīī pūīyɛ̄i̍ bɛ̄ŋgu̍, a̍ o̍ yɔ̄mīī 
ɔ̍kūī pūīyɛ̄i̍ bɛ̄ŋgu̍, a̍ bā o̍ bā nda̍ lūām nyɛ᷅m chūŋ kɛ̄ndɔ᷄ŋ o̍ mɛ̄lɛ̄ka̍a̍ ndāā ka̍ŋ 
ndo̍, wāŋ vīlɛ̍i̍ya̍ ā wā ni̍ŋ a̍ ti̍u̍wāā lo̍ŋ kpo̍u̍. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍. 

14Mɛ̄ɛ̍ mī tɛ̍ɛ̍mbu̍u̍ lɛ̄ŋndē I̍sɔ̄lūɛ̍i̍le̍ŋ, mī to̍sa̍ mī lē lo̍ pɔ̄m. Bā o̍ bā nda̍ chō, chɔ̍ŋ 
o̍ lɛ̄ŋndē po̍lte̍ŋ bā tōūwo̍, mbō kūɛ̄ a̍ chi̍e̍e̍ bɛ̍ndōo̍ Lu̍i̍bi̍lā o̍ cho̍ bā lūāŋndo̍ wo̍, 
lo̍ŋ kpo̍u̍ I̍ cho̍ tɛ̄ɛ̄mbūū. O̍ ko̍ŋ, mi̍ wāŋnda̍ I̍sɔ̄lūɛ̄ī a̍ si̍na̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

Īsi̍kīāā 7 

Mɛl̄ɛk̄a̍ sōō a̍ mɛɛ̄ ̍mɛɛ̄l̄u̍la̍ Is̍ɔl̄ūɛi̍y̍a̍ lā chō niŋ᷅ kpɛɛ̍l̍ūŋ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍, mbo̍ dīmūl la̍ āā, 

2“Wāna̍ chi̍o̍o̍ Īsi̍kīāā, di̍mu̍l wa᷅ŋnda̍ I̍sɔ̄lūɛ̄ī, māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, nyɛ̄ ya̍ I̍ di̍mi̍ a̍ lɛ̄ŋndē I̍sɔ̄lūɛ̍i̍le̍ŋ o̍kɔ̄ɔ̄ wo̍ cho̍ ho̍ō ni̍. Wāŋnda̍ I̍sɔ̄lūɛ̄ī, 
mɛ̄ɛ̄lu̍la̍ŋ lā fūūlu̍u̍ le̍ nya̍. Bōōndi̍i̍ lɛ̄ŋndē I̍sɔ̄lūɛ̍i̍le̍ŋ kpo̍u̍ le̍ hi᷅ŋ pīɔ̄l le̍ ī fūūlu̍u̍. 

3“Mɛ̄ɛ̄lu̍la̍ nyāla̍ŋ lā fūūlu̍u̍ wāŋnda̍ I̍sɔ̄lūɛ̄ī. Bōōndi̍i̍ ya̍ Mɛ̍lɛ̄ka̍ hīŋ nya̍ chɔ̄m māā 
I̍ dɔ̍ɔ̍ŋnu᷄ŋ tu̍mbe̍ a̍ nya̍ o̍ ka̍lā ka̍lā ve̍ ndi̍ cho̍ he̍ī ni̍. Wāŋnda̍ I̍sɔ̄lūɛ̄ī, nyɛ̄ o̍ nyɛ̄ 
wɔ̄ɔ̍ŋ nya̍ tōsa̍ mi̍ ya̍ Mɛ̍lɛ̄ka̍ tūl ndu̍ yɛ̄le̍ŋ, te̍le̍ŋ ya̍ hi᷅ŋ nya̍ yāmɛ̍i̍ kīlūl mī tu̍si̍ 
nya̍ dɛ̍nɛ̍ pālāa̍ cho̍ wo̍ ō hīŋ. Ndu̍yɛ̍ mɛ̄ɛ̍ kūɛ̍ɛ̍la̍ nyāla̍ŋ lā chō yɛ̍, le̍nde̍ ya̍ I̍ tu̍sī 
ni̍ŋ nya̍ nyɛ̄ pālāa̍ chōo̍ ni̍. 

4Ndu̍yɛ̍ īnyīɛ̍ɛ̍ bɛ̍ɛ̍ I̍ cho̍ nya̍ tūīīnɔ᷄ŋ, mī wānā o̍ wānā hɛ̍lu᷄ŋ le̍ni̍ŋ te̍. I̍ cho̍ nya̍ 
dɛ̍nɛ̍ pa̍lāā bɛ̄ndōo̍ tūsī chōo̍ mbō fūūlu̍u̍ nya̍ mɛ̍ɛ̄, kāni̍ fo̍ndōle̍ le̍ sɔ̄ɔ̍ŋ wɔ̍ɔ̍ŋ 
bɛ̄ndūŋ cho̍ nya̍ tɛ̄ɛ̄ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. O̍ ko̍ŋ, mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍.” 

5Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ āā, “Dɛ̍nɛ̍ pa̍lāa̍ hīŋ nya̍ tōlɔ̄ɔ̄ chōo̍, 
ho̍ō wā ni̍ŋ fa̍ŋa᷄ŋndo̍ mī ho̍ō hīŋ. 

6Ndu̍yɛ̍ te̍le̍ŋ ko̍ŋ ō fūūlu̍u̍. Mɛ̄ɛ̄lu̍la̍ nyāla̍ŋ lā hīŋ wāŋnda̍ I̍sɔ̄lūɛ̄ī. Te̍le̍ŋ nya̍ hīŋ 
chūū kpo̍u̍ wo̍ ō fūūlu̍u̍. 

7Nya̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, dɛ̍nɛ̍ pa̍lāā bɛ̄ndōo̍ hīŋ le̍ nya̍. 
Wāŋnda̍ I̍sɔ̄lūɛ̄ī, bōōnde̍i̍ fūūlu̍u̍ le̍ nya̍, pāa̍le̍ kɔ̄l tāmbɛ̍i̍le̍ bɛ̍ndūle̍ŋ lē hīŋ. 
Bɔ̄ɔ̄lūū kɔ̄l kɛ̄ndɛ̄ nya̍ tōsā o̍ lūāŋūŋ nyāa̍ŋ sōōlūūwo̍ ni᷄ŋ ndo̍, te̍le̍ŋ cho̍ fūūlūū 
mbō mɛ̄ɛ̄lu̍. Mɛ̄ɛ̍ ni᷅ŋ bɔ̄ɔ̄lūūlā īsīōōŋnda̍ŋ mī lā wa̍ lo̍ŋ. 

8“Ō bēndu̍ lɛ̍ bɛ̍ɛ̍ ti᷅ŋ te̍, mī ya̍ Mɛ̍lɛ̄ka̍ hu᷄ŋ dɔ̍ɔ̍ŋ tu̍mbe̍ a̍ nya̍ mī ki̍lu̍l nya̍ yāmɛ̍i̍, 
le̍ nya̍ dɛ̍nɛ̍ pa̍lāā bɛ̄ndōo̍ tūsīo̍o̍ chōo̍ mɛ̄ɛ̍ kūɛ̍ɛ̍la̍ nyāla̍ŋ lā chō yɛ̍. I̍ cho̍ nya̍ dɛ̍nɛ̍ 
pa̍lāā bɛ̄ndōo̍ tūsī chōo̍ mbō fūūlu̍u̍ nya̍ mɛ̍ɛ̄, kāni̍ fo̍ndōle̍, le̍ sɔ̄ɔ̍ŋ wɔ̍ɔ̍ŋ bɛ̄ndūŋ 
nya̍ tōsa̍ wo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. 

9Ndu̍yɛ̍, īnyīɛ̍ɛ̍ bɛ̍ɛ̍ I̍ cho̍ nya̍ tūīīnɔ᷄ŋ mī wānā o̍ wānā hɛ̍lu᷄ŋ le̍ni̍ŋ te̍. Ndu̍yɛ̍ mɛ̄ɛ̍ 
kūɛ̍ɛ̍la̍ nyāla̍ŋ lā chō yɛ̍, le̍nde̍ ya̍ I̍ tu̍sī ni̍ŋ nya̍ nyɛ̄ pa̍lāa̍ chōo̍ ni̍, kāni̍ fo̍ndōle̍ le̍ 
sɔ̄ɔ̍ŋ wɔ̍ɔ̍ŋ bɛ̄ndūŋ cho̍ nya̍ tɛ̄ɛ̄ŋ ndo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. O̍ ko̍ŋ nya̍ chō 
sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, māā ya̍ tu̍si̍ nya̍ nyɛ̄ pa̍lāa̍ chōo̍ ni̍. 

10“Wāŋnda̍ I̍sɔ̄lūɛ̄ī, bōōnde̍i̍ fūūlu̍u̍! Te̍le̍ŋ kɔ̄l tāmbɛ̍i̍ bɛ̍ndōo̍ ō kōma̍l nya̍. Pāa̍le̍ 
ya̍ Mɛ̍lɛ̄ka̍ tūsī ni̍ŋ nya̍ dɛ̍nɛ̍ pa̍lāā bɛ̄ndōo̍ chōo̍ le̍ŋ lē fūūlu̍u̍. Ka̍fāla̍ŋ lā bīī mi̍ lā 
kūī o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, ndu̍yɛ̍, mi̍ yōŋgāa̍ pīā wāŋndā chīe̍e̍ya̍ o̍ lākɔ̄l cha̍ cha̍. 

11Wānāa̍ cho̍ ha̍ā sɔ̄ɔ̍ŋ mu᷅ŋ tōsāa̍ ki̍nɛ̍i̍ ya̍, nyɛ̄ o̍ nyɛ̄ nda̍ chō wāŋnda̍ tōsāllo̍, nda̍ 
bɛ̍ɛ̍ le̍nde̍ ko̍ni̍ ya̍ Mɛ̄lɛ̄ka̍ chō nda̍ tōsāl ni̍, mī pa̍a̍wa̍ nda̍ le̍ dɛ̍nɛ̍ wɔ̍ɔ̍ŋ nda̍ chō 
tōsāa̍ wo̍. Wāŋnda̍ ha̍ā nda̍ kpo̍u̍ ā chō hūnɔ̄ɔ̄ chūū, wāŋndo̍ ō pīlɛ̍ bɛ̍ɛ̍ lo᷅ ni̍ŋ 
yo̍o̍mū le̍. Ndu̍yɛ̍, nyɛ̄ o̍ nyɛ̄ nda̍ chūūŋgi̍a̍a̍, nyɛ̄m ba̍ā kālā ni̍, sūltā chēle̍ŋndā 
nda̍ nɔ̄ la̍ŋ ni̍, kpo̍u̍ ya̍a̍mɔ̍ɔ̍wa̍ chō mu̍ŋ hūnɔ̄ɔ̄ bāsɔ̄ɔ̄ tɛ̍ɛ̍ mā kūɛ̄nu᷄ŋ a̍ mu̍ŋ. 

12“Wāŋnda̍ I̍sɔ̄lūɛ̄ī, te̍le̍ŋndo̍ fūūlu̍u̍ le̍ nya̍. Pāa̍le̍ dɛ̍nɛ̍ pa̍lāāle̍ŋ lē chō ni᷅ŋ 
kpɛ̍ɛ̍lūŋ. Pāa̍le̍ le̍ŋ wānāa̍ wa᷅ ni̍ŋ nyɔ̍ɔ̍ŋ pīōndɔ̄ɔ̍ wa̍ ā du̍a̍u̍nu᷄ŋ nya̍a̍le̍ le̍ nyɛ̄m 
nda̍ wā ni̍ŋ pi̍i̍ndūūwo̍ wo̍ŋ te̍. Wānāa̍ wa᷅ ni̍ŋ nyɛ̄m ndāa̍ŋ pīīsūūwo̍ wa̍ bɛ̍ɛ̍, ā 
ta̍mbū lākɔ̄l le̍ nyɛ̄m ndāa̍ŋ te̍. Kāni̍ fo̍ndōle̍, wānāa̍ wa᷅ ni̍ŋ nyɛ᷅m ndāa̍ŋ pīīsūūwo̍ 
wa̍ ni̍, a̍ wānāa̍ wa᷅ ni̍ŋ nyɛ᷅m mu᷅ŋ pīīndūūwo̍ wa̍, nda̍ kpo̍u̍, ā chō hūnɔ̄ɔ̄ wā o̍ 
dɛ̍nɛ̍ pālāā bɛ̄ndū ya̍ Mɛ̄lɛ̄ka̍ tūsī ni̍ŋ nda̍ chōo̍ wo̍ ni᷄ŋ. 

13Wānā o̍ wāna̍ pi̍sī ni̍ŋ lɛ᷅ŋnde̍ŋ, ā wū ni̍ŋ le̍nde̍, lɛ̄ŋndē ndɔ̄le̍ le̍ŋ lē mi̍i̍ŋgū lɛ̍ 
ni̍ŋ ndu̍ o̍ lābā le̍, kāni̍ fo̍ndōle̍, dɛ̍nɛ̍ pa̍lāā ya̍ Mɛ̄lɛ̄ka̍ tūsī ni̍ŋ wa᷅ŋnda̍ chōo̍ wo̍, 
nda̍ kpo̍u̍ ā wā ni̍ŋ le̍ni̍ŋ. Wānā o̍ wānā cho̍ wāna̍ yɔ̄ŋ wɔ̄ɔ̍ŋ, ō nɔ̍lā ni̍ŋ mbō fūla̍ 
o̍ tu̍mbe̍ nī ko̍ŋ bɛ̄ŋgu̍ le̍. 

14So̍vɛ̄i̍ya̍ ā hɔ᷄ŋ bu̍lu̍ chɔ̄ūwo̍, ndu̍yɛ̍ wōlɔ̄ɔ̄lā chɔ̄ūla̍ŋ kpo̍u̍, mi̍ lā wā lā bɛ̄ɛ̄ndīāā, 
kɛ̍ wānā pi᷅lɛ̍ bɛ̍ɛ̍ o̍ ku̍e̍ le̍, kāni̍ fo̍ndōle̍, tu̍mbe̍ ya̍ Mɛ̄lɛ̄ka̍ dɔ̄ɔ̄nu᷄ŋndo̍, a̍ wāŋnda̍ 
kpo̍u̍ ya̍ I̍ dɔ̍ɔ̍nu᷄ŋ ndu̍ ni̍.” 

A̍ nyɛ ̄pālāā bɛn̄du̍ tu̍āl niŋ̍ Is̍ɔl̄ūɛi̍y̍a̍ chōo̍ le̍ yɔŋ̄ndā ndāla̍ wɔɔ̍ŋ̍nda̍ŋ ndo̍ o̍kɔɔ̄ ̄
15Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Sɔ̍ŋgɔ̄ɔ̍ chō o̍ bɛ̍ɛ̄la̍ŋ I̍sɔ̄lūɛ̍i̍. Ndu̍yɛ̍ nāālā 
wɔ̄ɔ̍ŋnda̍ŋ, a̍ yīmā bɛ̄ndūa̍ŋ mā tīu̍ chīɛ̄īla̍ŋ ni᷄ŋ. Wānāa̍ cho̍ o̍ chīɔ̍ɔ̍ŋ ni᷄ŋ nda̍ ki̍nɛ̍i̍, 
ya̍a̍mɔ̍ɔ̍wa̍ chō nda̍ dīū a̍ mɔ̄ɔ̄ŋ fāŋndo̍ŋ. A̍ cho̍ chi̍e̍e̍ wa̍, mī nāālā wɔ̄ɔ̍ŋnda̍ŋ a̍ 
yīa̍a̍ŋ mā chīi̍ nda̍. 

16Wānāa̍ hi̍a̍lūŋ ni̍ŋ mā nyāānu̍ŋ o̍ pēmbo᷄ŋ nda̍, ā chō dīīnɔ᷄ŋ ku̍ndāa̍ mɛ̄ɛ̍ pīīŋāa̍ 
wa᷅ ha̍ā o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ nda̍ ā wā yɛ̍, mā wa̍ cha᷄ŋ īmɔ̍nɔ̍ɔ̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ. 

17Ndu̍yɛ̍ bāla̍ŋ lā chō nda̍ hūnɔ̄ɔ̄ wu᷄ lɔ̍ŋgɔ̄mɛ᷄ŋ, mī wūla̍ŋ lā wa̍ nda̍ nyīīyāa̍ pi̍ā 
pīā. 

18Ā chō hūnɔ̄ɔ̄ nyɛ̄lā lābɛ̍kīla̍ŋ wōōnɔ᷄ŋ, ndu̍yɛ̍ mā sēndi̍ yu̍ŋgu̍lta̍ŋ le̍ kɔ̄ltā ndāla̍ 
ta̍mbɛ̍i̍la̍ŋ chɔ̄mndo̍. Si̍ɔ̍mbu̍la̍ bɛ̍ndūla̍ŋ lā chō nda̍ hūnɔ̄ɔ̄ bīyɔ̄ɔ̄, ndu̍yɛ̍ mā pɛ̄ a̍ 
sīōōŋīī bɛ̄ndūe̍i̍. 

19Ā chō hūnɔ̄ɔ̄ ka̍ni̍ŋ ndāa̍ŋ hu̍mbo̍ŋ chūā mā vīī vi̍i̍ mu̍ŋ o̍ bɛ̍ɛ̄la̍ŋ, ndu̍yɛ̍ mā chē 
ko̍o̍līi̍ŋ ndāa̍ŋ māā nyɛ̍ bɛ̍nda̍ bɛ̍ɛ̍ le̍ pīla᷄ŋ te̍ wo̍ŋ. Ndu̍yɛ̍, pāa̍le̍ ya̍ Mɛ̄lɛ̄ka̍ Ya̍a̍wɛ̄ɛ̄ 
I̍ du̍a̍u̍nūŋ ni̍ŋ tu̍mbe̍ a̍ nda̍ le̍ŋ, ka̍ni̍ŋ hu̍mbūŋ mu᷅ŋ, a̍ ko̍o̍līi̍ŋ ndāāŋ mu̍ŋ, ŋ̄ nɔ̍lā 
ni̍ŋ mī ŋ̄ chīīndi̍a̍a̍ nda̍ le̍. Nyɛ̄ dīa̍a̍ bɛ̍ɛ̍ ŋ̄ nɔ̍lā ni̍ŋ mī ŋ̄ pīndu̍l nda̍, mbō wa̍ lētūu̍ 
a̍ nda̍ le̍. Ndu̍yɛ̍, ka̍ni̍ŋ mu̍ŋ a̍ ko̍o̍līi̍ŋ ndāāŋ mu̍ŋ to̍sa̍ ni̍ ma̍ sīmnu᷄ŋ wa̍nāā yɔ̄ŋ 
wɔ̄ɔ̍ŋ. 

20Nyɛ̄m kɛ̄ndɛ̄ŋ nda̍ bāāyīāŋ le̍ mā pɛ̄ɛ̄lu̍ŋ ndo̍ŋ, mu̍ŋ nda̍ tōōsi̍a̍a̍ nyɛ̄m ndāāŋ 
so̍o̍lāā ni̍. Ma̍ bīī ma̍ tōōsīāā nyɛ̄m chēle̍ŋndo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ, a̍ 
nyɛ̄m mu᷅ŋ. Le̍ he̍ī, I̍ cho̍ tōsā mī nyɛ̄m mu᷅ŋ ŋ̄ sīmnu᷄ŋ nyɛ᷅m nɔ̄ɔ̄lɛ̍i̍ nda̍ o̍ hɔ̄l. 

21“I̍ cho̍ tōsā mī wānāā lēkāa̍wa̍ ā hu᷄ŋ ku̍e̍ndī nyɛ̄m mu̍ŋ kpo̍u̍ mā kūɛ̄nu᷄ŋ a̍ mu᷅ŋ. 
Nyɛ̄ o̍ nyɛ̄ nda̍ nɔ̍, wānāā dɛ̍nɛ̍ wɔ̍ɔ̍ŋāā bɛ̄ndūa̍a̍ o̍ chi̍e̍ēŋndo̍ ni̍ŋ, ā chō mu̍ŋ 
hūnɔ̄ɔ̄ pūŋgā kpo̍u̍, ndu̍yɛ̍ mā sōli̍ mu̍ŋ o̍ ba̍a̍ ni᷄ŋ. 

22Ya̍a̍mɔ̍ɔ̍wa̍ chō hūnɔ̄ɔ̄ chīɛ̄ī ni̍ ya̍ kɛ̍si̍ kɔ̄llo̍ chōo̍ wo̍ dēlɔ̄ɔ̍ chōo̍, kɛ̍ I̍ wo̍ū ni̍ŋ 
so̍ndō le̍. Ā lūɛ̄ī ni̍ŋ ndo̍ŋ mā wa̍ ndu̍ bɛ̄ɛ̄la̍ŋ tɛ̄ɛ̄mbūūwo̍, kɛ̍ ba̍kā bɛ̍ɛ̍ I̍ sūū ni̍ŋ 
te̍. 

23“Ya̍a̍mɔ̍ɔ̍wa̍, lā bɛ̄ɛ̄ndi̍a̍a̍ pɔ̍ɔ̍ yūe̍i̍ le̍ wāŋnda̍ yīīyo̍. Lɛ̄ŋndē I̍sɔ̄lūɛ̍i̍le̍ŋ lē sīmnu᷄ŋ 
lɛ᷅ŋndē dīyāā ŋ̄wāŋndā chi̍e̍e̍. Ndu̍yɛ̍, mi̍ Chūlu̍sɛ̄lɛ̄m si̍mnu᷄ŋ chi̍e̍e̍ lākpūndɛ̍ 
bɛ̄ndū. 

24Le̍ he̍ī, I̍ cho̍ tōsā mī lɛ̄ŋīī dɛ̍nɛ̍ wɔ̍ɔ̍ŋīī bɛ̄ndūe̍i̍ ī hu᷄ŋ de᷅l lɛ̄ŋndē I̍sɔ̄lūɛ̍i̍le̍ŋ chōo̍, 
ndu̍yɛ̍, mī to̍sa̍ mā pōōndi̍a̍a̍ chīɛ̄īlā ndāla̍ŋ kpo̍u̍. I̍ cho̍ tōsā mī yōŋga̍ nda̍ kēlū a̍ 
kpāāya̍ ndāa̍ wo̍ ō mɛ̄ɛ̄lu̍. Fo̍ndāŋndā ndāla̍ kāsīla̍ŋ kpo̍u̍, I̍ cho̍ tōsā mī 
ya̍a̍mɔ̍ɔ̍wa̍ hu᷄ŋ sōlī la̍ŋ o̍ ba̍a̍ ni᷄ŋ, lā bɛ̍ndā lɛ̍ le̍ mɛ̄lɛ̄ka̍ā ndāa̍ sōōlūū lo̍ŋ te̍. 

25Tē dɛ̍nɛ̍ pa̍lāa̍ hu᷄ŋ to᷅l nda̍ chōo̍ pɛ̍, ā yēēmā ni̍ŋ kɔ᷅l nyūlōo̍ kɛ̍ ā sɔ̍lā ni̍ŋ ndu̍ le̍. 

26Dɛ̍nɛ̍ pa̍lāa̍ wā ni̍ŋ nda̍ chōo̍, ho̍ō wā fa̍ŋa᷄ŋndo̍, mī ho̍ō hūŋ. Le̍ te̍le̍ŋ o̍ te̍le̍ŋ 
yōōŋgūlā wɔ̄ɔ̍ŋnda̍ŋ su̍e̍e̍ nda̍ wā ni̍ŋ tu̍e̍i̍yɔ̄ɔ̍ ni̍. Ā nyɔ̄ɔ̄lū ni̍ŋ wa̍nāa̍ su̍a̍ā le̍ 
Mɛ̄lɛ̄ka̍ wa̍, le̍ mā dīmu̍l nda̍ sɔ̄ɔ̍ŋ wa᷅ hūnɔ̄ɔ̄ yɔ̄nɔ᷄ŋndo̍ wo̍ŋ, kɛ̍ ā nɔ̍lā ni̍ŋ mā 
dīmūl nda̍ nyɛ̄ o̍ nyɛ̄ le̍. Wānāā sōlīāā lāsa̍lāa̍ bɛ̍ɛ̍, ā nɔ̍lā ni̍ŋ mā pɛ̄ɛ̄ku̍ nda̍ sāwāla̍ 
nīla̍ŋ te̍. Ndu̍yɛ̍, wāŋ bɛ̄ndūāā kɔ̄l kālu̍a̍a̍ si̍lā nda̍ pāāndū wa̍ kpo̍u̍, ā nɔ̍lā lɛ̍ ni̍ŋ 
mā sīla̍ nda̍ le̍. 

27Māsā bɛ̍ndōo̍ chō hūnɔ̄ɔ̄ cha᷄ŋ, ndu̍yɛ̍ wānāā bɛ̄ndūa̍a̍ cho̍ ndu̍ wa̍llo̍ o̍ bā bɛ̄ŋgu̍ 
wa̍, mī kɔ̄lta̍ŋ lā tāmbu̍ nda̍, kāni̍ fo̍ndōle̍, ā nɔ᷅ ni̍ŋ wa̍nā o̍ wānā ma̍lāā le̍. Sīōōŋīī 
bɛ̄ndūe̍i̍ chō hūnɔ̄ɔ̄ wāŋnda̍ I̍sɔ̄lūɛ̍i̍ bīyɔ̄ɔ̄ mā nyīīya̍ kpa̍ kpa̍. Nyɛ̄ o̍ nyɛ̄ wɔ̄ɔ̍ŋ 
wāŋnda̍ I̍sɔ̄lūɛ̄ī a̍ to̍sa̍, I̍ cho̍ nda̍ hūnɔ̄ɔ̄ pāāwā le̍ ndu̍, mɛ̄ɛ̍ wānā o̍ wānā kūɛ̍ɛ̍la̍ 
ndɔ̄la̍ŋ lā chō yɛ̍. Dɛ̍nɛ̍ pa̍lāā o̍ dɛ̍nɛ̍ pa̍lāā nda̍ tūsi̍ wāŋnda̍ chōo̍, nda̍ bɛ̍ɛ̍ I̍ cho̍ 
nda̍ ndu̍ tūsī chōo̍. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄.” 

Īsi̍kīāā 8 

MƐ̄LƐ̄KA̍ CHƆ᷄M ĪSIK̍ĪA̍A̍ YIL̍ĀŊ DĪIŊ̍ NDƆ̄Ɔ̍ 
(Īsi̍kīāā 8:1—10:22) 

A̍ mɛɛ̄ ̍wāŋnda̍ Chūlu̍sɛl̄ɛm̄ a̍ so̍o̍lūū nyɛm᷅ chēle̍ŋndo̍ŋ yɛ ̍o̍kɔɔ̄ ̄
1Wɔ̄sī na̍a̍ ŋ̄ chīŋa̍ wɔ̄sīla̍ŋ lā ŋɔ᷄mpu᷅m o̍ bīyɔ̄ɔ̍ ni᷄ŋ ndo̍, pāŋgi̍i̍ ŋɔ̍mpu᷅mnde̍ o̍ wɔ̄sī 
kōŋ ni̍ŋ, lɔ̄mā lē ŋūɛ̍ɛ̍nu̍, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ kpāāya̍ ndɔ̄ɔ̍ ō 
tūāl la̍ chōo̍ o̍ lēpīlɛ̍ ni᷄ŋ kpe̍. A̍ te̍le̍ŋ ko̍ŋ, ya̍ ni̍, a̍ wāŋ bɛ̄ndūa̍a̍ Chu̍dā ŋ̄ wa̍ īchāli̍ 
o̍ ya̍lo̍ chi̍ɛ̍ī ni̍ŋ. 

2Mi̍ Mɛ̄lɛ̄ka̍ chɔ̄m ya̍ yi̍lāŋndo̍. O̍ yi̍lāŋndo̍ ho̍ō ni᷄ŋ, mɛ̄ɛ̍ ya̍ I̍ he̍e̍lu̍ hɔ̄lla̍ chōo̍, mi̍ 
cha᷅ nyɔ̄ɔ̍ māā wāna̍ chi̍e̍e̍. Nyɔ̄ɔ̍ ho̍ō, chɔ̍ŋ pɛ̍ŋgu̍ chāŋnda̍ mbo̍ tūāl ma̍to̍ū, wānā 
a̍a̍ che᷅ ndu̍ īyēlēŋgi̍ ye̍lēŋgi̍e̍i̍ pɛ̍, āā yīŋndē wūle̍ wu᷅le̍ le̍ bɛ̍ndūle̍ŋ ni̍. Chɔ̍ŋ vɛ̍lɛ̄ 
pɛ̄ŋgu̍ chāŋnda̍ mbo̍ he̍l ma̍lu̍āŋ, wānā a̍a̍ che᷅ ndu̍ dīōndɔ̄ɔ̍ īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ pɛ̍, 
āā būlɔ̍ŋsīi̍ye̍ nda̍ bɛ̄ɛ̄ndi̍a̍a̍ ni̍. 

3Mi̍ cha᷅ mi̍ nyɔ̄ɔ̍ ho̍ō sīɛ̄ndī bāa̍ māā bā wāna̍ chi̍e̍e̍, mbo̍ sāā ya̍ yīīŋnde̍ o̍ lēbōl. 
O̍ ko̍ŋ, mi̍ Nyi̍na̍ Mɛ̄lɛ̄ka̍a̍ chūā ya̍ o̍ yi̍lāŋndo̍ ni᷄ŋ mbo̍ hēl a̍ ya̍ o̍ hūēīye̍ ni᷄ŋ mbo̍ 
kūā a̍ ya̍ Chūlu̍sɛ̄lɛ̄m. Mbo̍ kɔ̍ tu̍sī ya̍ o̍ dīō la̍ūwo̍ lēni᷄ŋ, bā lūāŋndo̍, la̍u̍ ba̍lu̍ chīɛ̍i̍ 
Mɛ̄lɛ̄ka̍a̍ wo̍. Mɛ̄ɛ̍ ya̍ to̍fa̍ o̍ la̍ūwo̍ ho̍ō ni᷄ŋ, mi̍ cha᷅ nyɔ̄ɔ̍ īsīsi̍, ō wāŋnda̍ I̍sɔ̄lūɛ̄ī nda̍ 
a̍a̍ so̍o̍lūū māā mɛ̄lɛ̄ka̍ ndā, ma̍ tōsā mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ ta̍u̍ ta̍u̍ 
wo̍. 

4O̍ ko̍ŋ kɔ̍ɔ̍lī, mi̍ cha᷅ pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ Mɛ̄lɛ̄ka̍ I̍sɔ̄lūɛ̍i̍ya̍ wo̍ o̍ fo̍ndāa̍ 
ho̍ō, mɛ̄ɛ̍ ya̍ I̍ che᷅ ho̍ō o̍ Pīo̍o̍ Chɛ̍bāā i̍kɛ̍i̍ yɛ̍. 

5O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, to̍fa̍ wɔ̍ ba᷅ lūāŋndo̍.” 
Mɛ̄ɛ̍ ya̍ I̍ to̍fa̍, mi̍ cha᷅ nyɔ̄ɔ̍ māā īsīsi̍, ō wāŋnda̍ I̍sɔ̄lūɛ̄ī nda̍ āā so̍o̍lūū māā mɛ̄lɛ̄ka̍ 
nda̍, ma̍ tōsā mi̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nu᷄ŋ tu̍mbe̍ ta̍u̍ ta̍u̍ wo̍. Ō wa̍ īsīsi̍ o̍ 
ma̍āŋndo̍ īkɛ̄i̍, ma̍āŋ wa̍ o̍ dīō sāāsa̍ wa̍ bā lūāŋndo̍ wo̍. 

6Mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, hu̍ŋ mā chē nyɛ̄ wāŋnda̍ I̍sɔ̄lūɛ̄ī a̍ 
cho̍ tōsāa̍ wo̍. Sɔ̄ɔ̍ŋ wɔ̍ɔ̍ŋndo̍ŋ mu᷅ŋ wāŋnda̍ I̍sɔ̄lūɛ̄ī a̍ cho̍ tōsāa̍ ni̍, ma̍ tōsā I̍ nɔ̍lā 
lɛ̍ mī cha̍l o̍ chīɛ̄ī nī kāsīo̍o̍ ni᷄ŋ te̍. Ndu̍yɛ̍ nyɛ̄ ŋ̄ chē ho̍ō wo̍, ndu̍ cho̍ bɛ̍ɛ̍ nyɛ᷅ o̍ nyɛ̄ 
lē, ā chō sɔ̄ɔ̍ŋ dɛ̍nɛ̍ wɔ̍ɔ̍ŋ chēle̍ŋ chɔ̄ ŋ̍ hi̍o̍ū bɛ̍ɛ̍ mu᷅ŋ ndo̍ŋ.” 

7O̍ ko̍ŋ kɔ̍ɔ̍lī, mbo̍ chūā ya̍ mbo̍ kūā vɛ̄lɛ̄ a̍ ya̍, o̍ dīō la̍u̍ chīɛ̍i̍ Mɛ̄lɛ̄ka̍a̍. Mɛ̄ɛ̍ ya̍ I̍ 
to̍fa̍, mi̍ cha᷅ tɛ̄ɛ̄ŋgōo̍ o̍ sāāsāa̍. 

8Mbo̍ dīmūl la̍ āā, “Wāna̍ chi̍o̍o̍ Īsi̍kīāā, chɔ̍ɔ̍lu̍ tɛ̍ɛ̍ŋgīi̍ cho̍ ke̍ŋ o̍ sāāsāa̍ ve̍ kūmbī.” 
Ndu̍yɛ̍, mi̍ chɔ̍ɔ̍lū ndi̍ kūmbī. O̍ ko̍ŋ, Mi̍ cha᷅ dīo̍o̍. 

9Mi̍ Mɛ̄lɛ̄ka̍ dīmūl la̍ āā, “Lu̍ɛ̍i̍ mā kɔ̍ chɔ᷅ sɔ̄ɔ̍ŋ dɛ̍nɛ̍ wɔ̍ɔ̍ŋ wāŋnda̍ chō tōsāa̍ na̍nu᷄ŋ 
ndo̍ŋ, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ.” 

10O̍ ko̍ŋ, mi̍ lu̍ɛ̍ī, ndu̍yɛ̍ mi̍ cha᷅ nyɛ̄m wɔ̄ɔ̍ŋndo̍ŋ ŋ̄ su̍u̍ o̍ su̍u̍, ŋ̄ wa̍ ŋ̄ tūūlīāā o̍ 
lūŋgbu̍ŋ chīɛ̄īyo̍ lēni᷄ŋ kpo̍u̍, nyāa̍ ku̍ā ŋa̍a̍yā ŋāāyā wa̍ ni̍, a̍ vīsīāā cho̍ a̍ di̍a̍ndāā 
Mɛ̄lɛ̄ka̍ o̍ hɔ̄l te̍ wa̍, ndu̍yɛ̍, a̍ nyɛ̄m chēle̍ŋ wāŋnda̍ I̍sɔ̄lūɛ̄ī a̍ wa̍ sōōlūūwo̍ māā 
mɛ̄lɛ̄ka̍ā nda̍ wo̍ŋ. 

11Mi̍ cha᷅ wa̍ŋ bɛ̄ndūāā I̍sɔ̄lūɛ̍i̍ya̍ o̍ fo̍ndāa̍ ho̍ō ŋ̄wāŋ be̍le̍-ŋɔ̍mmɛ̍ū, ā wa᷄ īsīsi̍ nya̍ā 
wa̍ ka̍ŋ a̍ tu̍u̍līāā wa̍ lāchī. Ndu̍yɛ̍ Chāāsāna̍yā, po̍ Si̍a̍fāŋ ndo̍ ō wa᷄ nda̍ tɛ̄ɛ̄ŋ. Wāŋ 
bɛ̄ndūa̍a̍ ha̍ā, ō kɛ᷅ o̍ kɛ᷅ hɛ̄ŋgɛ̍i̍ nda̍ lūām nyɛ᷅m chūŋ kɛ̄ndɔ̍ŋ lēni᷄ŋ ndo̍ ō wa̍ ndu̍ 
o̍ bā, a̍ nyɛ̄m chūŋ kɛ̄ndɛ̄ŋ nda̍ wa̍ lōmɔ̄ɔ̍ wo̍ lēni᷄ŋ, mī kūmi̍i̍ ke̍ŋ ī hēl tu̍ū. 

12Mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, ā chē nyɛ̄ wāŋ bɛ̄ndūa̍a̍ I̍sɔ̄lūɛ̄ī a̍ 
hu᷅ŋ to̍sāa̍ na̍nu᷄ŋ sɔ̍ɔ̍ sɔ̍ɔ̍ wo̍? Nyɔ̄ɔ̍ŋ mu᷅ŋ nda̍ hūŋ so̍o̍lūūwo̍ o̍ lu̍mūi̍la̍ŋ nda᷅ŋ ni᷄ŋ 
ni̍, māā mɛ̄lɛ̄ka̍ā ndā, wānā o̍ wānā lu̍mūi̍ ndɔ̄, a̍ nyāā kāŋ ā tūūlīāā, mā dīmī āā, 
‘Mɛ̄lɛ̄ka̍ Ya̍a̍wɛ̄ɛ̄ o̍ cho̍ lɛ̍ na̍a̍ chɔ̄ le̍. Na̍a̍ wāŋnda̍ I̍sɔ̄lūɛ̄ī, ō ma᷄l na̍a̍ o̍ bā nāa̍ chōo̍.’ 
” 

13Mbo̍ dīmūl la̍ vɛ̄lɛ̄ āā, “Īsi̍kīāā, ā chā ni̍ŋ sɔ̍ɔ̍ŋ wɔ̍ɔ̍ŋ chēle̍ŋ ŋ̄ wāŋnda̍ I̍sɔ̄lūɛ̄ī a̍ 
wa̍ tōsāa̍ wo̍ŋ, ŋ̍ hi̍o̍ū bɛ̍ɛ̍ mu᷅ŋ lē wɔ̄ū wo̍ŋ.” 

14O̍ ko̍ŋ kɔ̍ɔ̍lī, mbo̍ chūā ya̍ vɛ̄lɛ̄, mbo̍ kūā a̍ ya̍ o̍ dīō sāāsa̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ bā lūāŋndo̍. O̍ ko̍ŋ, mi̍ ko̍māl wāŋ lāāndūa̍a̍ ā wa̍ cha᷄ŋndo̍ kpe̍e̍kpe̍i̍, kāni̍ 
fo̍ndōle̍, Ta̍mu̍sī, mɛ̄lɛ̄ka̍ ndāa̍ ndu̍ o̍o̍ vi᷅. 

15Mi̍ Mɛ̄lɛ̄ka̍ lō o̍ ko̍ŋ mbo̍ dīmūl la̍ āā, “Wānā chi̍o̍o̍ Īsi̍kīāā, ā chē vɛ̄lɛ̄ he̍ī? Ndu̍yɛ̍ 
ā chā ni̍ŋ sɔ̍ɔ̍ŋ dɛ̍nɛ̍ wɔ̍ɔ̍ŋ chēle̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍, ŋ̍ hi̍o̍ū bɛ̍ɛ̍ mu᷅ŋ lē 
wɔ̄ū wo̍ŋ.” 

16O̍ ko̍ŋ kɔ̍ɔ̍lī, mbo̍ kūā vɛ̄lɛ̄ a̍ ya̍ o̍ la̍u̍ wa̍ lēni᷄ŋ ndo̍, la̍u̍ ba̍lu̍ chīɛ̍i̍ Mɛ̄lɛ̄ka̍a̍ wo̍. 
Mɛ̄ɛ̍ ya̍ I̍ to̍fa̍ o̍ dīō wānā a̍a̍ ke̍ī le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, mi̍ cha᷅ 
wāŋ pīāāndūa̍a̍ ŋ̄wāŋ bi̍dīi̍ŋ a̍ wānāā ŋūɛ̍ɛ̍nu̍, ā wa̍ īsīsi̍ ma̍āŋndo̍ tɛ̄ɛ̄ŋ a̍ tōŋgo̍ 
chīɛ̍i̍ Mɛ̄lɛ̄ka̍a̍, ma̍ mūlī kɔ̄ɔ̄la̍ŋ o̍ chīɛ̍i̍ Mɛ̄lɛ̄ka̍a̍ ma̍ mūlī hɔ̄lla̍ bā pāa̍le̍ŋ lē 
chāŋndo̍, ma̍ tūndū bōlle̍ mā sōōlūū pāa̍le̍ŋ. 

17Mi̍ Mɛ̄lɛ̄ka̍ dīmūl la̍ āā, “Wānā chi̍o̍o̍ Īsi̍kīāā, ā chē sɔ̄ɔ̍ŋ dɛ̍nɛ̍ wɔ̍ɔ̍ŋ wāŋnda̍ ha̍ā 
ā chō chōo̍ wo̍ŋ? Sɔ̄ɔ̍ŋ pɔ̍mbɔ᷄ŋ nda̍ chō mu᷅ŋ tōsāa̍ ni̍? Mu᷅ŋ wāŋnda̍ Chu̍dā a̍ cho̍ 
tōsāa̍ ni̍, ma̍ tɛ̄ɛ̄mbūū lɛ̄ŋnde̍ŋ, ma̍ tōsā mi̍ dēlɔ̄ɔ̄lā chōo̍ la̍ŋ lā tīū o̍ lɛ̄ŋnde̍ŋ ni̍ŋ 
kpo̍u̍. Ā tōsa̍ sɔ̄ɔ̍ŋ wɔ̍ɔ̍ŋndo̍ŋ o̍ bɛ̍ɛ̄ te̍i̍, ā hīni̍ kɔ̍l te̍, o̍ chīɛ̍i̍ Mɛ̄lɛ̄ka̍a̍ ni᷄ŋ kpe̍e̍kpe̍i̍ 
nda̍ hīŋ ni᷅ŋ mu̍ŋ tōsāa̍ ni̍, le̍ mā chɔ̄ɔ̄lu̍ ya̍ kɔ̄l tɛ̄ɛ̄mbūū. Wāŋnda̍ ha̍ā, bɛ̄ɛ̄la̍ nda̍ 
chō ya̍ tɛ̄ɛ̄mbūūwo̍ la̍ŋ, lā chō lā bɔ̄ɔ̍. 

18Le̍la̍ŋ, mɛ̄ɛ̍ mī tu̍si̍ nda̍ dɛ̍nɛ̍ pa̍lāā bɛ̄ndōo̍ chōo̍ mbō fūūlu̍u̍ nda̍ mɛ̍ɛ̄, ndu̍yɛ̍ 
īnyīɛ̍ɛ̍ bɛ̍ɛ̍ I̍ cho̍ nda̍ tūīīnɔ᷄ŋ mī wānā o̍ wānā o̍ hɛ̍lu᷄ŋ le̍ni̍ŋ te̍. Wāŋnda̍ Chu̍dā a̍ 

cha᷅ŋ ni̍ŋ cho̍o̍ cho̍o̍ kpe̍le̍ŋ nāa̍ ya̍ chu̍a̍ mā nyɔ̄ɔ̄lu̍ ya̍, le̍ mī tu̍i̍i̍nu̍ŋ nda̍ īnyīɛ̍ɛ̍, kɛ̍ 
I̍ ye̍ŋ ni̍ŋ nda̍ lānī le̍.” 

Īsi̍kīāā 9 

A̍ mɛɛ̄ ̍Mɛl̄ɛk̄a̍ tūsi ̍Chūlu̍sɛl̄ɛm̄ dɛn̍ɛ ̍pa̍lāa̍ chōo̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ tu̍ɛ̍ī mi̍ Mɛ̄lɛ̄ka̍ vēēlū cho̍o̍ cho̍o̍ kpe̍le̍ŋ, mbo̍ dīmī āā, “Nya̍ pūa̍a̍ 
ya̍ I̍ hɛ̍li̍ le̍ hūnɔ̄ɔ̍ Chūlu̍sɛ̄lɛ̄m tɛ̄ɛ̄mbūūwo̍ wa̍, lā sɔ̄ɔ̄ŋgu̍u̍ na̍nu᷄ŋ kpɛ̍ɛ̍lūŋ a̍ nyɛ̄m 
nya̍a̍ŋ chɔ̄ūwo̍ŋ o̍ lābā.” 

2O̍ ko̍ŋ, o̍ lēpīlɛ̍ ni᷄ŋ kpe̍, mi̍ cha᷅ pūa̍a̍ ā ŋɔ᷄mpu᷅m ā wa᷄ fūlāa̍ o̍ dīō chīɛ̍i̍ Mɛ̄lɛ̄ka̍a̍ bā 
lūāŋndo̍. Pūa̍a̍ ha̍ā ō kɛ᷅ o̍ kɛ᷅ ndu̍ o̍o̍ nɔ̍ wōlɔ̄ɔ̄ ndɔ̍ chɔ̄ūwo̍ o̍ bā le̍ dīyɔ̄ɔ̍. Ndu̍yɛ̍, 
wāŋndo̍ wa̍ nda̍ tɛ̄ɛ̄ŋ ō dōūvīa̍ŋ o̍ kōlāla̍ kɛ̍ndɛ̄ kɛ̍ndɛ̄la̍ŋ ni᷄ŋ. Wāŋndo̍ ho̍ō, nyɛ̄ 
nda̍ pōōnyīāā a̍ ndu̍ wo̍ ō wa̍ ndu̍ o̍ bā. O̍ ko̍ŋ kɔ̍ɔ̍lī, pūa̍a̍ ha̍ā ni̍, wāna̍ wa̍ ho̍ō nda̍ 
tɛ̄ɛ̄ŋ ō dōvīa̍ŋndo̍ ni̍, nda̍ kpo̍u̍ ma̍ hu᷄ŋ si᷅m ma̍āŋ wa̍ ō tōōsīāā a̍ būlɔ̍ŋsīi̍ye̍ wo̍ 
īkɛ̄i̍. 

3O̍ ko̍ŋ kɔ̍ɔ̍lī, mi̍ cha᷅ pa̍ŋgēle̍ bɛ̄ndu̍ chɔ᷅m na̍ŋɔ̄ɔ̄ Mɛ̄lɛ̄ka̍ I̍sɔ̄lūɛ̍i̍ya̍ wo̍, o̍ wa̍ nyāā 
yōōmāa̍ tɛ̄ɛ̄ŋ ndo̍, mbo̍ cha᷄ŋ mbo̍ kɔ̍ to̍l o̍ dīō chīɛ̍i̍ Mɛ̄lɛ̄ka̍a̍. Mi̍ tu̍ɛ̍ī mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ ve̍e̍lū wāna̍ wa̍ ho̍ō ō dōvīa̍ŋ ō nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ ndo̍, ndu̍yɛ̍ 
mbo̍ nɔ̄ nyɛ̄ nda̍ pōōnyīāā a̍ ndu̍ wo̍ o̍ bā wo̍. 

4Mbo̍ dīmūl ndu̍ āā, “Ba̍lu̍ o̍ bɛ̍ɛ̄la̍ŋ Chūlu̍sɛ̄lɛ̄m kpo̍u̍, wānā o̍ wāna̍ cho̍ a̍ kɔ̄l 
tāmbɛ̍i̍yo̍ le̍ sɔ̄ɔ̍ŋ wɔ̍ɔ̍ŋ bɛ̄ndu᷄ŋ cho̍ mu᷅ŋ yɔ̄nɔ᷄ŋndo̍ o̍ chi̍o̍o̍ ho̍ō ni᷄ŋ, mi̍ ya̍ Mɛ̍lɛ̄ka̍ 
tūl mu̍ŋ yɛ̄le̍ŋ, ndu̍yɛ̍ mi̍ kɔ̄l ndɔ̄ɔ̍ wā mɔ̍nɛ̍i̍ bīyɔ̄ɔ̍, mā ha̍ndu̍ nda̍ tāāmāsi̍la̍ŋ o̍ 
ŋ̄tēndu̍.” 

5O̍ ko̍ŋ kɔ̍ɔ̍lī, mi̍ tu̍ɛ̍ī mbo̍ dīmūl pūa̍a̍ ā pīli̍a̍a̍ āā, “Lā to᷄l ndu̍ kɔ̄ɔ̄lī lā kɔ̍. Wānā o̍ 
wānā nya̍ chē pɛ̍ mbō hēndu̍ ndu̍ tāāmāsi̍ o̍ ītēndu̍ le̍, lā dīi̍ ndu̍, ō pīlɛ̍ bɛ̍ɛ̍ lā 
tu̍i̍i̍nu᷄ŋ ndu̍ īnyīɛ̍ɛ̍ mī lā mɛ̄i̍ ndu̍ yōōmū le̍. 

6Bɛ̄ndū yūvɛ̍i̍ ni̍, chūā pīāāndū ni̍, chūā lāāndū ni̍, wānā la̍nɔ̍ ka̍a̍so̍ŋnɔ̍ ni̍, 
chɛ̄lɛ̄kpɛ̍ ni̍, nda̍ kpo̍u̍ lā dīu̍ nda̍, ō pīlɛ̍ bɛ̍ɛ̍ lā mɛ̍ī le̍. Wānāā nya̍ mɛ̄ī yo̍o̍mū wa̍ 
su̍e̍e̍, mɛ̄ɛ̍ wānāā nya̍ chā a̍ tāāmāsi̍la̍ŋ o̍ ŋ̄tēndu̍ wa̍. Ndu̍yɛ̍ o̍ chīɛ̍i̍ Mɛ̄lɛ̄ka̍a̍ ni᷄ŋ 
nya̍ kāndu̍ ni̍.” O̍ ko̍ŋ, wāŋ bɛ̄ndūāā ŋ̄wāŋ be̍le̍-ŋɔ̍mmɛ̍ūwāa̍ wa̍ o̍ chīɛ̍i̍ Mɛ̄lɛ̄ka̍a̍ 
dīō wa̍, nda̍ fɛ̍lɛ̍ŋ nda̍ kāndu̍ dīūwo̍. 

7Mi̍ Mɛ̄lɛ̄ka̍ dīmūl pūa̍a̍ ha̍ā āā, “Lā tōsa̍ mī la̍ūla̍ ba̍lu̍ chīɛ̍i̍ Mɛ̄lɛ̄ka̍a̍ la̍ŋ lā pɛ̄ a̍ 
wāŋ vīlɛ̍i̍ya̍, mī chīɛ̍i̍ Mɛ̄lɛ̄ka̍a̍ ho̍ō ō sīmnu᷄ŋ o̍ nɔ̍ɔ̍lɛ̍i̍. Lā fūla̍ ni̍ko̍ mī lā kɔ̍ hi̍o̍ū 
lāchī a̍ nda̍ dīūwo̍ o̍ bɛ̍ɛ̄la̍ŋ.” Ndu̍yɛ̍, mi̍ pūa̍a̍ ha̍ā fūlā ma̍ kāndū wāŋnda̍ dīūwo̍ o̍ 
bɛ̍ɛ̄la̍ŋ Chūlu̍sɛ̄lɛ̄m. 

8Mɛ̄ɛ̍ nda̍ fūla̍ kpo̍u̍ ma̍ wā wāŋnda̍ dīūwo̍, mi̍ lo᷅ ya̍ pīlɛ̍, mi̍ ba᷅ŋ wūla̍ŋ mi̍ fu̍u̍lūū 
hɔ̄lla̍ lɛ̄ŋ mɛ̍ɛ̄. Mi̍ di̍mūl Mɛ̄lɛ̄ka̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, bāā 
mā tɛ̍ɛ̍mbu̍u̍ wānāā tūa̍a̍ lo̍ ha̍ā yōōmū I̍sɔ̄lūɛ̍i̍ya̍ kpo̍u̍ le̍ mɛ̄ɛ̍ ŋ̄ dɔ̄ɔ̄nu᷄ŋ tu̍mbe̍ o̍ 
ka̍lā ka̍lā a̍ wāŋnda̍ Chūlu̍sɛ̄lɛ̄m yɛ̍?” 

9Mi̍ Mɛ̄lɛ̄ka̍ dīmūl la̍ āā, “Īsi̍kīāā, yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī nda̍ wāŋnda̍ Chu̍dā a̍ 
to̍sa̍ wo̍ ō chō ō bɔ̄ɔ̍. Lɛ̄ŋnde̍ŋ kpo̍u̍ lē pɛ̄ a̍ wānāā dīūwāā ŋ̄wāŋndā chīe̍e̍ya̍, 
ndu̍yɛ̍, mi̍ Chūlu̍sɛ̄lɛ̄m o̍ cho̍ chi̍e̍e̍ le̍bo᷅llo̍ kpo̍u̍ wo̍, ō sīmnu᷄ŋ chi̍e̍e̍ lāka̍fā. Tē ā 
bīī pɛ̍, ā dīmi̍ āā, ‘Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ chɔ̄ le̍, ō ma᷄l na̍a̍ ni᷅ŋ o̍ bā nāa̍ chōo̍.’ 

10Le̍la̍ŋ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wāŋnda̍ ha̍ā ā tōsa̍, mɛ̄ɛ̍ mā sɔ̄la̍ pāāwā ndɔ̄ɔ̍ ō pīāā 
cha̍, īnyīɛ̍ɛ̍ bɛ̍ɛ̍ I̍ tu̍i̍i̍nūŋ nda̍ mī chi̍i̍ndi̍a̍a̍ ō pīlɛ̍ bɛ̍ɛ̍ le̍.” 

11O̍ ko̍ŋ kɔ̍ɔ̍lī, mi̍ wāna̍ wa̍ ho̍ō o̍ dōvīa̍ŋ o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ, mbo̍ nɔ̄ nyɛ̄ 
nda̍ pōōnyīāā a̍ ndu̍ wo̍ o̍ bā wo̍, ō mīīŋgū nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍, mbo̍ hu᷄ŋ 
do̍o̍nu᷄ŋ ndu̍ ko̍na̍ āā, “I̍ chi̍i̍ nyɛ̄ ŋ̄ dīmu̍l la̍ wo̍ tōsā.” 

Īsi̍kīāā 10 

A̍ mɛɛ̄ ̍pa̍ŋgēle̍ chɔm᷅ na̍ŋɔɔ̄ ̍Mɛl̄ɛk̄a̍ Ya̍a̍wɛɛ̄ ̄wo̍ wo̍ ō fāŋa̍ŋ o̍ chīɛi̍ ̍Mɛl̄ɛk̄a̍a̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mɛ̄ɛ̍ ya̍ I̍ to̍fa̍ nyɛ̄ tīīla᷄ŋ wa̍ nyāā yōōmāa̍ chōo̍ wo̍, mi̍ cha᷅ nyɔ̄ɔ̍ o̍ nyɛ̄ 
tīīla᷄ŋ ko̍ŋ chōo̍ māā kpe̍ŋgbe̍i̍ lēmāsā, ō tōōsīāā a̍ pōū ba̍ā kālā Sāfa̍lūɛ̄ wo̍. 

2Mi̍ tu̍ɛ̍ī mi̍ Mɛ̄lɛ̄ka̍ dīmūl wāna̍ wa̍ ho̍ō o̍ dōvīa̍ŋ o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ ndo̍ 
āā, “Kɔ̍ lu̍ɛ̍ī o̍ nyɛ̄lā tīīla᷄ŋnda̍ŋ nda̍ŋ tɛ̄ɛ̄ŋ, o̍ nyāā yōōmāa̍ ha̍ā bɛ̄ŋgu̍, mā kɔ̍ kɔ̍ndū 
dɛ̄ŋgūlta̍ŋ bāa̍ cha̍, mā sɛ̍ŋi̍ la̍ŋ Chūlu̍sɛ̄lɛ̄m.” O̍ ko̍ŋ, mi̍ cha᷅ wāna̍ wa̍ ho̍ō o̍ 
dōvīa̍ŋndo̍ kɔ̄la̍ŋ le̍ dɛ̄ŋgūlta̍ŋ kɔ̄ndɔ̄ɔ̍. 

3Nyāā yōōmāa̍ ha̍ā ā wa̍ īsīsi̍ o̍ chīɛ̍i̍ Mɛ̄lɛ̄ka̍a̍ bā tōūwo̍. Mi̍ wāŋndo̍ ho̍ō kūā mbo̍ 
kɔ̍ lu̍ɛ̍ī nda̍ tɛ̄ɛ̄ŋ. Ndu̍yɛ̍, mi̍ cha᷅ mi̍ yu̍mbu̍ yu̍mbo̍o̍ hu᷄ŋ ku̍mbū la̍u̍ wa̍ lēni᷄ŋ, ō 
bālāā chīɛ̍i̍ Mɛ̄lɛ̄ka̍a̍ wo̍ kpo̍u̍. 

4Mi̍ pa̍ŋgēle̍ chɔ᷅m na̍ŋɔ̄ɔ̄ bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ wo̍, o̍ wa̍ nyāā yōōmāa̍ o̍ 
bōlle̍ŋ chōo̍ wo̍, ō fāŋa᷄ŋ mbo̍ kɔ̍ to᷅l o̍ dīō chīɛ̍i̍ Mɛ̄lɛ̄ka̍a̍. O̍ ko̍ŋ, mi̍ yu̍mbu̍ yu̍mbu̍ 
ba̍lū a̍ pa̍ŋgēle̍ kōŋ ndo̍ ō tīū chīɛ̄īyo̍ lēni᷄ŋ kpo̍u̍. Mi̍ pa̍ŋgēlo̍o̍ ho̍ō tīū o̍ la̍u̍ wa̍ 
ho̍ō lēni᷄ŋ ndo̍ kpo̍u̍. 

5Mɛ̄ɛ̍ nyāā yōōmāa̍ ha̍ā ā wa̍ kɔ̄la̍ŋ, kūmba᷅ŋndā nda̍ wa̍ nu̍a̍ā lɔ̄ɔ̍ la̍ŋ, wānā a̍a̍ tu̍e̍ī 
bɔ̄ɔ̄lūū kōŋ pɛ̍, a̍a̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō wā sūɛ̍i̍ ni̍, mi̍ dīōm ndɔ̄ɔ̍ wa̍ 
kɔ̄la̍ŋ a̍ bɔ̄ɔ̄lūū bɛ̄ndōo̍. Wānā a̍a̍ lo᷅ o̍ la̍ūwo̍ o̍ bɛ̍ɛ̄ pɔ̍, mī wānā a̍a̍ tu̍e̍ī bɔ̄ɔ̄lūū kōŋ. 

6Mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wāna̍ wa̍ ho̍ō o̍ dōvīa̍ŋ o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ, 
le̍ mbō kɔ̍ lu̍ɛ̍ī o̍ nyɛ̄lā nyāāna᷄ŋ nda̍ŋ tɛ̄ɛ̄ŋ, mbō kɔ̄ndū dɛ̄ŋgūlta̍ŋ o̍ nyāā yōōmāa̍ 
bɛ̄ŋgu̍ wo̍, mi̍ wānā ko̍ŋ kūā mbo̍ kɔ᷄ si᷅m nyɛ̄lā tīīla᷄ŋnda̍ŋ ō pīlɛ̍ īkɛ̄i̍. 

7O̍ ko̍ŋ, mi̍ cha᷅ mi̍ nyāā yōōmāa̍ ha̍ā ō pi̍lɛ̍ sīɛ̄ndī bāa̍, mbo̍ kūāndū dɛ̄ŋgūlta̍ŋ o̍ 
yīŋnde̍ wa̍ nda̍ tɛ̄ɛ̄ŋ nde̍ŋ, mbo̍ dūāū la̍ŋ wāna̍ wa̍ ho̍ō ō dōvīa̍ŋndo̍ o̍ lābā, mi̍ 
wānā ko̍ŋ fūlā a̍ la̍ŋ o̍ lābā. 

8Ndu̍yɛ̍ nyāā yōōmāa̍ ha̍ā yɛ̍, ō kɛ᷅ o̍ kɛ᷅ ndu̍ o̍o̍ nɔ̍ nyɔ̄ɔ̍ o̍ kūmba᷅ŋndo̍ bɛ̄ŋgu̍ māā 
bā wāna̍ chi̍e̍e̍. 

9Ndu̍yɛ̍, nyāā yōōmāa̍ ha̍ā, mi̍ cha᷅ nyɛ̄lā tīīla᷄ŋnda̍ŋ īkɛ̄i̍ la̍ hi̍ɔ̍ɔ̍lu̍, ō kɛ᷅ o̍ kɛ᷅ nyɛ̄ 
tīīla᷄ŋndo̍ ō wa̍ ndu̍ īkɛ̄i̍ o̍ pi᷅lɛ̍. Nyɛ̄lā tīīla᷄ŋnda̍ŋ nda᷅ŋ wānā a̍a̍ che᷅ la̍ŋ dīōndɔ̄ɔ̍ 
īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ pɛ̍, āā pōū ba̍ā kālāa̍ nda̍ bɛ̄ɛ̄ndi̍a̍a̍ ni̍. 

10Ndu̍yɛ̍ nyɛ̄lā tīīla᷄ŋnda̍ŋ nda᷅ŋ, la̍ŋ hi̍ɔ̍ɔ̍lu̍ kpo̍u̍ nyɛ̄ pīlɛ̍ kpe̍ la̍ wa̍ ni̍. La̍ŋ hi̍ɔ̍ɔ̍lu̍ 
kpo̍u̍, ō kɛ᷅ o̍ kɛ᷅ wānā a̍a̍ che᷅ pɛ̍ āā nyɛ̄ tīīla᷄ŋ che᷅le̍ŋ ō wa̍ lēni᷄ŋ ni̍. 

11Nyāā yōōmāa̍ ha̍ā kpēŋgūŋ hi̍ɔ̍ɔ̍lu̍ŋ nda̍ mūli̍ hɔ̄lla̍ wo̍ŋ kpo̍u̍, nda̍ a̍a̍ ku̍ā 
i̍kpe̍ŋgū o̍ īkpēŋgū. Ndu̍yɛ̍ bā o̍ bā nda̍ wa᷄ kɔ̄la̍ŋ pɛ̍, kɔ̄la̍ŋ sa̍kpō, ō kɛ᷅ o̍ kɛ᷅ mu̍li̍ŋ 
te̍. 

12Nyāā yōōmāa̍ ha̍ā, hɔ̄lta̍ŋ lā wa̍ nda̍ lā tīūwāā lēkɔ̄ɔ̍ kpo̍u̍, o̍ lākɔ̄ɔ̄ ni̍, o̍ lābā ni̍, a̍ 
o̍ kūmba᷅ŋnda̍ŋ kpo̍u̍. O̍ ko̍ŋ kɔ̍ɔ̍lī, nyɛ̄lā tīīla᷄ŋnda̍ wa̍ nda̍ la᷅ŋ īkɛ̄i̍, ō kɛ᷅ o̍ kɛ᷅ ō pīlɛ̍ 
la̍ŋ bɛ̍ɛ̍, la̍a̍ nɔ̍ hɔ̄lta̍ŋ o̍ kpēŋgo᷄ŋ kpo̍u̍. 

13O̍ ko̍ŋ kɔ̍ɔ̍lī, mi̍ tu̍ɛ̍ī mi̍ wāŋndo̍ vēēlū nyɛ̄lā tīīla᷄ŋnda̍ŋ nda᷅ŋ āā, “Nyɛ̄lā tīīla᷄ŋnda̍ 
ke̍lēŋā māā hūēīyīī īfēlēŋ fēle᷄ŋ nda̍ŋ, la̍ŋ la̍ cho̍ la᷅ŋ ni̍.” 

14Nyāa̍ ha̍ā ō kɛ᷅ o̍ kɛ᷅ ndu̍ o̍o̍ nɔ̍ hɔ̄lla̍ sālā hīɔ̍ɔ̍lu̍, hɔ̄lāā tāsi̍a̍a̍ māā hɔ̄lāā nāū tōōyē, 
hɔ̄lāā di̍i̍ŋ ndūa̍a̍ māā hɔ̄lāā wāna̍ chi̍e̍e̍, hɔ̄lāā yāa̍ ndūa̍a̍, māā hɔ̄lāā kpɔ̍kūŋ, 
hɔ̄lāā hīɔ̍ɔ̍lu̍a̍a̍ māā hɔ̄lāā kōvɛ̍ 

15Nyāā ha̍ā, nda̍ ko̍ni̍ ya̍ I̍ che᷅ o̍ Pīo̍o̍ Chɛ̍bāā i̍kɛ̍i̍ ni̍. O̍ ko̍ŋ, mi̍ nyāā yōōmāa̍ ha̍ā 
ā cha᷄ŋ cho̍o̍ cho̍o̍ o̍ hūēīye̍ ni᷄ŋ. 

16Ndu̍yɛ̍ nyāā yōōmāa̍ ha̍ā ni̍, nyɛ̄lā tīīla᷄ŋnda̍ wa̍ nda̍ īkɛ̄i̍ la̍ŋ ni̍, kɔ̄la̍ŋ dīōm pīlɛ̍ 
kpɛ̍kpɛ̄lɛ̄ɛ̄. Tē nyāā yōōmāa̍ ha̍ā ā bīī dɔ̍ɔ̍ kɔ̄la̍ŋ pɛ̍, la̍ŋ bɛ̍ɛ̍ la̍ bi̍ī kɔ̄la̍ŋ. Tē ā pɛ̄ɛ̄ŋga̍ 
kūmba᷅ŋnda̍ŋ pɛ̍ mā chɛ᷄ŋ cho̍o̍ cho̍o̍, la̍ŋ bɛ̍ɛ̍ la̍ chɛ̍ŋ cho̍o̍ cho̍o̍ a̍ nda̍ lātūlu̍, lā 
fe̍ŋāŋ nda̍ īkɛ̄i̍ le̍. 

17Tē nyāā yōōmāa̍ ha̍ā nda̍ a̍a̍ si̍m pɛ̍, la̍ŋ bɛ̍ɛ̍ la̍ si̍m, tē ā chɛ᷄ŋ cho̍o̍ pɛ̍, la̍ŋ bɛ̍ɛ̍ 
la̍ŋ chɛ̍ŋ cho̍o̍, kāni̍ fo̍ndōle̍, nyāā yōōmāa̍ ha̍ā, kpāāya̍ ndāa̍, ō wa̍ o̍ nyɛ̄lā 
tīīla᷄ŋnda̍ŋ nda᷅ŋ chōo̍. 

18O̍ ko̍ŋ kɔ̍ɔ̍lī, mi̍ cha᷅ mi̍ pa̍ŋgēle̍ bɛ̄ndu̍ chɔ᷅m na̍ŋɔ̄ɔ̄ bɛ̄ndu̍ Mɛ̄lɛ̄ka̍ Ya̍a̍wɛ̄ɛ̄ wo̍ 
wo̍, o̍ wa̍ o̍ dīō chīɛ̍i̍ Mɛ̄lɛ̄ka̍a̍ wo̍, mbo̍ fāŋa᷄ŋ mbo̍ kɔ̍ la̍ndu᷄ŋ nya̍ā yōōmāa̍ ha̍ā 
chōo̍. 

19O̍ ko̍ŋ, I̍ lo̍ tōfāa̍, mi̍ cha᷅ mi̍ nyāā yōōmāā hīɔ̍ɔ̍lu̍a̍a̍ ha̍ā ā pɛ̄ɛ̄ŋgā kūmba᷅ŋnda̍ŋ 
ma̍ cha᷄ŋ o̍ hūēīye̍ ni᷄ŋ, lātūlu̍ a̍ nyɛ̄lā tīīla᷄ŋnda̍ wa̍ nda̍ la̍ŋ i̍kɛ̍i̍ la̍ŋ. Ma̍ kɔ̍ to᷅l o̍ dīō 
sāāsā chīɛ̍i̍ Mɛ̄lɛ̄ka̍a̍ bā pāa̍le̍ŋ lē chāŋndo̍. Pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ Mɛ̄lɛ̄ka̍a̍ 
wo̍ ō wa̍ nda̍ ō lānda᷄ŋ chōo̍. 

20Mɛ̄ɛ̍ ya̍ I̍ chi̍i̍ nyāā yōōmāā ha̍ā mɛ̄ɛ̄ndīa̍ŋ, mi̍ si̍nā māā nyāā yōōmāā ya̍ I̍ che᷅ o̍ 
Pīo̍o̍ Chɛ̍bāā i̍kɛ̍i̍, mi̍ Mɛ̄lɛ̄ka̍ I̍sɔ̄lūɛ̍i̍ya̍ ō wā nda̍ chōo̍ wa̍, māā nda̍ ya̍ I̍ che᷅ vɛ̄lɛ̄ 
chɔ̄ɔ̍ ho̍ō ni̍. 

21Nyāa̍ ha̍ā ō kɛ᷅ o̍ kɛ᷅ ndu̍ o̍o̍ nɔ̍ hɔ̄lla̍ sālā hīɔ̍ɔ̍lu̍, a̍ kūmba᷅ŋnda̍ŋ lā hīɔ̍ɔ̍lu̍, a̍ nyɛ̄la̍ŋ 
nda̍ o̍ kūmba᷅ŋnda̍ŋ bɛ̄ŋgu̍ māā bālā wāna̍ chi̍e̍e̍. 

22Nyāā yōōmāa̍ ya̍ I̍ che᷅ o̍ Pīo̍o̍ Chɛ̍bāā i̍kɛ̍i̍ ya̍, mɛ̄ɛ̍ mɛ̄ɛ̍ hɔ̄lāā ndāa̍ ā wa̍, le̍nde̍ 
ko̍ni̍ ha̍ā bɛ̍ɛ̍ hɔ̄lāā ndāa̍ ā wa̍ ni̍. Ndu̍yɛ̍ kɔ̄lā pīlɛ̍ la̍ŋ kpe̍ nda̍ a̍a̍ ku̍ā ni̍, nda̍ bɛ̍ɛ̍ 
kūmbū nda̍ wā kɔ᷅la̍ŋ ndo̍, ō kɛ᷅ kɛ᷅, kɔ̄la̍ŋ sa̍kpō. 

Īsi̍kīāā 11 

A̍ mɛɛ̄ ̍Mɛl̄ɛk̄a̍ pɛɛ̄s̄a̍ Chūlu̍sɛl̄ɛm̄ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍ chūā ya̍ o̍ hūēīye̍ ni᷄ŋ mbo̍ kūā a̍ ya̍ o̍ dīō sāāsa̍ chīɛ̍i̍ 
Mɛ̄lɛ̄ka̍ Ya̍a̍wɛ̄ɛ̄ wo̍, bā pāa̍le̍ŋ lē chāŋndo̍. O̍ ko̍ŋ, mi̍ cha᷅ pūa̍a̍ ŋ̄wāŋ bi̍dīi̍ŋ a̍ 
wānāā ŋūɛ̍ɛ̍nu̍, ā wa᷄ īsīsi̍ o̍ dīō sāāsāa̍ ho̍ō īkɛ̄i̍. Ndu̍yɛ̍, mi̍ cha᷅ wāŋ bɛ̄ndūāā 
lēlɛ̄ŋnda̍ ā ŋīɔ̍ɔ̍ŋ nda̍ tɛ̄ɛ̄ŋ, nda̍ yɔ̍nūŋ ni̍ māā Chāāsāna̍yā, po̍ A̍sɔ̄ɔ̄ wo̍, nda̍ 
Pɛ̍la̍tīāā po̍ Bɛ̄na̍yā wo̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ dīmūl la̍ āā, “Wāna̍ chi̍o̍o̍ Īsi̍kīāā, pūa̍a̍ ha̍ā nda̍ cho̍ hūnɔ̄ɔ̍ a̍ 
kɛ̄ɛ̄sīāālā dɛ̍nɛ̍ wɔ̍ɔ̍ŋnda̍ŋ ni̍, ma̍ wā wāŋnda̍ Chūlu̍sɛ̄lɛ̄m sīlālā wɔ̄ɔ̍ŋnda̍ŋ. 

3Ā bīī pɛ̍, ā dīmu̍l wāŋnda̍ āā, ‘Te̍le̍ŋndo̍ chō ni᷅ŋ kpɛ̍ɛ̍lūŋ le̍ mī ŋ̄ tāŋgu̍l chīɛ̄īlā 
nāāla̍ŋ. Chūlu̍sɛ̄lɛ̄m o̍ cho̍ māchūāā māā kpɛ̍ɛ̍nɛ̍i̍ ya̍u̍wāa̍, mi̍ na̍a̍ wā māā vīsīo̍ŋ.’ 

4Le̍la̍ŋ wāna̍ chi̍o̍o̍ Īsi̍kīāā, di̍mu̍l wa᷅ŋnda̍ ha̍ā a̍ nyɛ̄ pālāa̍ ko̍māl ni̍ŋ nda̍ wo̍ 
o̍kɔ̄ɔ̄.” 

5O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl la̍ kɔ̄ɔ̄lī. Mi̍ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mūl la̍ āā, “Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ Ya̍a̍wɛ̄ɛ̄, I̍ di̍mi̍ a̍a̍, ‘Wāŋnda̍ 
I̍sɔ̄lūɛ̄ī, le̍nde̍ nya̍ yīya̍ŋ ni̍. I̍ si̍nā nyɛ᷅ cho̍ nya̍ o̍ kɔ̄llo̍. 

6Lā dīu̍ wāŋndā chīe̍e̍ya̍ dīū bɛ̄ndōo̍ o̍ chi̍o̍o̍ ho̍ō ni᷄ŋ, mi̍ lā tōsā mi̍ wāŋ vīlɛ̍i̍ya̍ ā 
tīū o̍ bɛ̍ɛ̄la̍ kpo̍u̍. 

7“ ‘Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. 
Wāŋndā chīe̍e̍ya̍a̍ nya̍ dīu̍ o̍ chi̍o̍o̍ ho̍ō ni᷄ŋ nda̍, nda̍ cho̍ vīsīŋ nya̍ dīmi̍ wo̍ŋ ni̍. 
Chi̍o̍o̍ ho̍ō cho̍ yɛ̄ kpɛ̍ɛ̍nɛ̍i̍ ya̍u̍wɛ̄ī nya̍ dīmi̍ ve̍ ni̍. Kɛ̍ I̍ cho̍ nya̍ hūnɔ̄ɔ̄ sōlī o̍ chi̍o̍o̍ 
ho̍ō ni᷄ŋ. 

8Mɔ̄ɔ̄ŋ fāŋūŋ nya̍ chō wō bɛ̄ndōo̍ wo̍ŋ, I̍ cho̍ tōsā mā hu᷄ŋ di̍ū nya̍ ā mɔ̄ɔ̄ŋ mu᷅ŋ. Ya̍ 
Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ya̍ so̍ō ni̍. 

9I̍ cho̍ nya̍ sōlī o̍ chi̍o̍o̍ ho̍ō ni᷄ŋ, mī ma̍l nya̍ wānāā lēkāa̍wa̍ o̍ bā, ndu̍yɛ̍ mī to̍sa̍ 
mā tūsi̍ nya̍ nyɛ̄ pālāā bɛ̄ndōo̍ chōo̍. 

10Wāŋnda̍ I̍sɔ̄lūɛ̄ī, ā chō nya̍ hūnɔ̄ɔ̄ dīū a̍ mɔ̄ɔ̄ŋ fāŋndo̍ŋ. I̍ cho̍ nya̍ yāmɛ̍i̍ kīlūl mī 
tu̍si̍ nya̍ nyɛ̄ pālāa̍ chōo̍ o̍ lɛ̄ŋndē nyāle̍ŋ ni᷄ŋ. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍. 

11Wāŋnda̍ Chūlu̍sɛ̄lɛ̄m, chi̍o̍o̍ ho̍ō ō cho̍ māā kpɛ̍ɛ̍nɛ̍i̍ ya̍u̍wāa̍, mī nya̍ wa̍ māā 
vīsīo̍ŋ lēni᷄ŋ te̍. I̍ cho̍ nya̍ yāmɛ̍i̍ kīlūl mī tu̍si̍ nya̍ nyɛ̄ pālāa̍ chōo̍ o̍ lɛ̄ŋndē nyāle̍ŋ 
ni᷄ŋ. 

12O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Lā kɛ̄ɛ̍ sāwāla̍ nīla̍ŋ chūa̍a̍, 
ndu̍yɛ̍ mi̍ lā kɛ̄ɛ̄ nyɛ̄ pɛ̄ɛ̄kūlā nīla̍ŋ lā dīmu̍l nya̍ wō tōsāa̍, lɛ̄ŋīi̍ ba̍lu̍ nya̍ ve̍, mi̍ lā 
mūli᷄ŋ sa̍wāla̍ ndāla̍ŋ chūa̍a̍.’ ” 

13O̍ ko̍ŋ, mɛ̄ɛ̍ ya̍ I̍ ka̍ndū yōōŋgū Mɛ̄lɛ̄ka̍ ke̍ ya̍ ho̍ō wo̍ dīmīo̍o̍, I̍ lo̍ sūɛ̍i̍, mi̍ 
Pɛ̍la̍tīāā, po̍ Bɛ̄na̍yā wo̍ ō dēl mbo̍ wū. O̍ ko̍ŋ kɔ̍ɔ̍lī, mi̍ ba᷅ŋ wūla̍ŋ mi̍ fu̍u̍lūū hɔ̄lla̍ 
lɛ̄ŋ mɛ̍ɛ̄, mi̍ ko̍ŋūl chōo̍ cho̍o̍ kpe̍le̍ŋ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, 
bāā wānāā tūa̍a̍ lo̍ ha̍ā I̍sɔ̄lūɛ̄ī ya̍, mā si̍o̍u̍ nda̍ dīū kpo̍u̍?” 

A̍ mɛɛ̄ ̍Mɛl̄ɛk̄a̍ chūe̍l wānāa̍ cho̍ o̍ bīyɔɔ̄ ̍niŋ᷄ nda̍ būŋgɛī ̍yɛ ̍o̍kɔɔ̄ ̄
14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍, mbo̍ dīmūl la̍ āā, 

15“Wāna̍ chi̍o̍o̍ Īsi̍kīa̍a̍, ya̍ŋ ni᷅la̍ŋ mā tūēī nyɛ̄ wānāya᷅ŋ nyāa̍ŋ I̍sɔ̄lūɛ̄ī kpo̍u̍, a̍ lo̍ 
Chūlu̍sɛ̄lɛ̄m nda̍, ā chō dīmīo̍o̍ a̍ nya̍ nda̍ hīŋ ha̍ā o̍ bīyɔ̄ɔ̍ ni᷄ŋ nda̍ o̍kɔ̄ɔ̄ wo̍. Ā chō 
dīmīo̍o̍ āā, ‘Mbɔ̄ wānāā nda̍ kūɛ̄ ha̍ā o̍ bīyɔ̄ɔ̍ ni᷄ŋ nda̍, ā cho̍ bɔ̍ɔ̍ la̍nda̍ŋ a̍ Mɛ̄lɛ̄ka̍ 
Ya̍a̍wɛ̄ɛ̄. Na̍a̍ Mɛ̄lɛ̄ka̍ ke̍ ni᷅ŋ lɛ̄ŋnde̍ŋ nde᷅ŋ ni̍ māā nyɛ̄ nāā.’ 

16“Le̍la̍ŋ di̍mu̍l I̍sɔ̄lūɛ̍i̍ya̍a̍ cho̍ o̍ bīyɔ̄ɔ̍ ni᷄ŋ nda̍ yōōŋgōo̍ ho̍ō, māā ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, ‘Wāŋnda̍ I̍sɔ̄lūɛ̄ī, mi̍ chē bɛ̍ɛ̍ mi̍ to̍sā mi̍ 
ya̍a̍mɔ̍ɔ̍wa̍ sɛ̄ŋi᷄ŋ a̍ nya̍ o̍ lɛ̄ŋīī lēvīlle̍ ni᷄ŋ, mi̍ la̍ wā o̍ bīyɔ̄ɔ̍ ni᷄ŋ ndo̍ŋ, kɛ̍ I̍ me̍l nya̍ 
le̍, I̍ cho̍ a̍ nya̍ la̍tu̍lu̍ le̍ mī lā sōōlu̍u̍ ya̍ le̍ te̍le̍ŋ ti̍ŋ.’ 

17“Di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, ‘Wāŋnda̍ 
I̍sɔ̄lūɛ̄ī, mi̍ chē bɛ̍ɛ̍ ma̍ sɛ̄ŋi᷄ŋ a̍ nya̍ kpo̍u̍ o̍ lɛ̄ŋīī chēle̍ŋnde̍ ni᷄ŋ, kɛ̍ te̍le̍ŋ cho̍ hūnɔ̄ɔ̄ 
fūūlūū mī hu̍ŋ so̍lī nya̍ o̍ lɛ̄ŋīī kēŋ ni᷄ŋ, mī chu̍u̍ŋgīāā nya̍ kpo̍u̍ o̍ lɛ̄ŋndē nyāle̍ŋ 
ni᷄ŋ, ndu̍yɛ̍ mī mi̍ŋgi̍ nya̍ lɛ̄ŋndē nyāle̍ŋ o̍ bā. 

18Ndu̍yɛ̍ tē te̍le̍ŋ ko̍ŋ ō fūūlu̍u̍ pɛ̍, mī lā mīīŋgu̍ o̍ lɛ̄ŋndē nyāle̍ŋ ni᷄ŋ, nyɛ̄m ya̍ 
Mɛ̍lɛ̄ka̍ tūl yɛ̄le̍ŋ mi̍ lɛ̄ŋīī kēŋ ī wā mu̍ŋ sōōlūūwo̍, ndu̍yɛ̍ mi̍ ī wā ka̍ālā ya̍ Mɛ̍lɛ̄ka̍ 
tu᷄l yɛ̄le̍ŋ tūl bɛ̄ndōo̍ la̍ŋ tōsāa̍ la̍ŋ, lā chō chīī a̍ nyɛ̄m mu᷅ŋ ndu̍yɛ̍ mī ma᷄l ka̍ālā 
lāŋ. 

19Kɔ̄ltā kālā ka̍lālā nya̍ nɔ̄ ni᷄ŋ māā lāpōū la̍ŋ, I̍ cho̍ nya̍ la̍ŋ sōlī ni᷄ŋ po̍, mī ke̍ nya̍ 
kɔ̄ltā tūsīa̍ŋnda̍ŋ, a̍ yīya᷄ŋnda̍ sɛ̍nɛ̄īla̍ŋ, ndu̍yɛ̍ mī tōsa̍ mī lā nɔ̄ kɔ̄ltā tūɛ̄īyāā īsɔ̄ɔ̍ 
la̍ŋ. 

20O̍ ko̍ŋ, nyɛ̄ o̍ nyɛ̄ sāwāla̍ nīla̍ŋ lā dīmi̍, ndu̍yɛ̍, a̍ nyɛ̄ o̍ nyɛ̄ ya̍ I̍ di̍mu̍l nya̍ le̍ tōsāa̍, 
mī lā tōsa̍ ndu̍. I̍ cho̍ vɛ̄lɛ̄ nya̍ chūā māā wānāā ni̍, ndu̍yɛ̍ mī ya̍ I̍ si̍mnu᷄ŋ Mɛ̍lɛ̄ka̍ 
nyā. 

21Kɛ̍ ndu̍yɛ̍ wānāa̍ ka̍a̍la̍ ha̍ā nyɛ̄m ya̍ I̍ tu̍l yɛ̄le̍ŋ ndo̍ŋ sōōlūūwo̍, ndu̍yɛ̍ ma̍ wā 
sɔ̄ɔ̍ŋ ya̍ I̍ tu̍l yɛ̄le̍ŋ tūl bɛ̄ndōo̍ wo̍ŋ tōsāa̍ wa̍ ki̍nɛ̍i̍, I̍ cho̍ nda̍ nyɛ̄ pālāā bɛ̄ndōo̍ 
tūsī chōo̍ mbō fūūlu̍u̍ nda̍ mɛ̍ɛ̄, le̍ yɔ̄ŋndā ndāla̍ wɔ̍ɔ̍ŋnda̍ŋ.’ ” Mɛ̄lɛ̄ka̍ Ya̍a̍wɛ̄ɛ̄ 
Kpu̍lu̍ŋgūma̍ bɛ̄ndōo̍, nyɛ̄ o̍ di̍mi̍ wo̍ cho̍ ko̍ŋ ni̍. 

A̍ mɛɛ̄ ̍pa̍ŋgēle̍ chɔm᷅ na̍ŋɔɔ̄ ̄bɛn̄du̍ Mɛl̄ɛk̄a̍a̍ wo̍ ō fāŋa̍ŋ Chūlu̍sɛl̄ɛm̄ yɛ ̍o̍kɔɔ̄ ̄

22O̍ ko̍ŋ kɔ̍ɔ̍lī, mi̍ cha᷅ mi̍ nyāā yōōmāā ha̍ā ā cha᷄ŋ o̍ hūēīye̍ ni᷄ŋ a̍ nyɛ̄lā tīīla᷄ŋnda̍ 
wa̍ nda̍ la̍ŋ īkɛ̄i̍ la̍ŋ lātūlu̍. Pa̍ŋgēle̍ bɛ̄ndu̍ chɔ᷅m na̍ŋɔ̄ɔ̄ bɛ̄ndu̍ Mɛ̄lɛ̄ka̍ I̍sɔ̄lūɛ̍i̍ya̍ wo̍ 
ō wa̍ nda̍ ō lānda᷄ŋ cho̍o̍. 

23O̍ ko̍ŋ, mi̍ pa̍ŋgēle̍ bɛ̄ndōo̍ ō fāŋa᷄ŋ Chūlu̍sɛ̄lɛ̄m chi̍e̍e̍ mbo̍ kɔ̍ to᷅l o̍ pēmbīi̍ cho̍ o̍ 
chi̍o̍o̍ bā pāa̍le̍ŋ lē chāŋndo̍ ve̍ chōo̍. 

24O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍ chūā ya̍ o̍ yi̍lāŋndo̍ ni᷄ŋ, mbo̍ mīŋgī ya̍ Ba̍bi̍lɔ̄ŋ nāa̍ 
na̍a̍ ŋ̄ wa̍ o̍ bīyɔ̄ɔ̍ ni᷄ŋ nda̍. O̍ ko̍ŋ kɔ̍ɔ̍lī, mi̍ yi̍lāŋndo̍ mɛ̄ɛ̄lū. 

25Ndu̍yɛ̍ nyɛ̄ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m ya̍ o̍ yi̍lāŋndo̍ ni᷄ŋ, mi̍ di̍mūl wānāā na̍a̍ 
ŋ̄ wa̍ o̍ bīyɔ̄ɔ̍ ni᷄ŋ nda̍ kpo̍u̍. 

Īsi̍kīāā 12 

Wāna̍ su̍a̍ā le̍ Mɛl̄ɛk̄a̍ wo̍ ō chɔm᷄ a̍ mɛɛ̄ ̍nda̍ kūā niŋ̍ a̍ Is̍ɔl̄ūɛi̍y̍a̍ o̍ bīyɔɔ̄ ̍niŋ᷄ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, I̍ si̍nā māā wānāā ŋ̄ chō tɛ̄ɛ̄ŋ nda̍ wānāa̍ 
si̍mu̍l la̍ wa̍ nda̍ chō ni̍. Wāŋnda̍ ha̍ā ā nɔ̄ hɔ̄lta̍ŋ kɛ̍ ā chi᷅ le̍, ndu̍yɛ̍ ma̍ nɔ̄ nīla̍ŋ kɛ̍ 
ā tu̍i̍ī le̍, kāni̍ fo̍ndōle̍, wānāa̍ si̍mu̍l la̍ wa̍ nda̍ chō ni̍. 

3“Le̍la̍ŋ do̍vi̍ wo̍lɔ̄ɔ̄la̍ŋ mā yi̍i̍ la̍ŋ bɔ̍ndīi̍yo̍, mɛ̄ɛ̍ wānāa̍ chɔ̄ūwo̍ sōlī wa̍ ā dōvī 
nu̍a̍ā wōlɔ̄ɔ̄la̍ŋ mā yīi̍ la̍ŋ bɔ̍ndīi̍la̍ŋ le̍ nyāānɔ᷄ŋndo̍ yɛ̍. Tē a̍ yi̍i̍ bɔ̍ndīi̍yo̍ ho̍ō pɛ̍, a̍ 
ha̍ndu̍ŋ ndu̍ o̍ chōŋgu̍ wa᷅ŋnda̍ kpo̍u̍ o̍ hɔ̄l, ā chē nu̍m kɔ̄la̍ŋ īpāla̍ de̍ŋ o̍ fo̍ndā 
chēle̍ŋ. Tē wāŋnda̍ ha̍ā chē nu̍m o̍ he̍ī tōsāa̍ pɛ̍, mi̍ chē bɛ̍ɛ̍ ma̍ sīmūl la̍ ni̍, 
kɛ̄lɛ̄ŋgāā ā chō tāāsi̍ dɔ̄wɔ̄ɔ̄. 

4Īpāla̍ de̍ŋ ŋ̄ sōli̍ bɔ̍ndīi̍yo̍ ho̍ō nda̍ o̍ hɔ̄l ni̍ mā chē, mɛ̄ɛ̍ wāŋndo̍ ō wā nu̍a̍ā 
chɔ̄ūwo̍ nyāānɔ᷄ŋndo̍ yɛ̍. Ndu̍yɛ̍ a̍ fīti̍līo̍o̍ mā chu̍a̍ bɔ̍ndīi̍yo̍ ho̍ō nda̍ o̍ hɔ̄l, mā ma̍l 
mɛ̄ɛ̍ wāŋndo̍ wā nu̍a̍ā chɔ̄ūwo̍ nyāānɔ᷄ŋndo̍ yɛ̍. 

5Bu̍li̍ chi̍ɛ̍ī nūmndo̍ mā fūla̍ o̍ tɛ̄ɛ̄ŋgīī kēŋ nda̍ o̍ hɔ̄l kpe̍nde̍ke̍le̍. 

6Wāŋnda̍ o̍ hɔ̄l kpo̍u̍ ŋ̄ nɔ̄ ni̍ mā ha̍ndu̍ŋ bɔ̍ndīi̍yo̍ ho̍ō o̍ chōŋgu̍, ndu̍yɛ̍ mā fu̍la̍ a̍ 
ndu̍ a̍ nyūmnda̍ŋ mā bīī kɔ̄la̍ŋ. Tē a̍ wa̍ kɔ̄la̍ŋ pɛ̍, a̍ ha̍ndu̍ŋ ba᷅la̍ŋ o̍ hɔ̄l, māā a̍ cha᷅ 
lɛ̄ŋndē ŋ̄ chō mɛ̄īyo̍ le̍ŋ te̍. Īsi̍kīāā, nyɛ̄ o̍ nyɛ̍ yɔ̍nūŋ ni̍ŋ wa᷅ŋnda̍ I̍sɔ̄lūɛ̄ī, tāāmāsi̍ 
ndɔ̄ɔ̍ ō chō ko̍ŋ wa᷅ chɔ̄mndo̍ ni̍.” 

7Ndu̍yɛ̍, mi̍ to̍sā mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l la̍ yɛ̍. Mi̍ fu̍lā a̍ bɔ̍ndīi̍yo̍ ho̍ō īpāla̍ 
de̍ŋ, mɛ̄ɛ̍ wāŋndo̍ wā nu̍a̍ā chɔ̄ūwo̍ nyāānɔ᷄ŋndo̍ yɛ̍. A̍ fīti̍līo̍o̍, mi̍ bu̍lī chīɛ̄īyo̍ a̍ 
lābā, mi̍ fu̍lā mi̍ wa᷅ kɔ̄la̍ŋ a̍ bɔ̍ndīi̍yo̍ ho̍ō o̍ chōŋgu̍ nda̍ o̍ hɔ̄l kpo̍u̍. 

8Mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. 

9Mbo̍ dīmūl la̍ āā, “Wāna̍ chi̍o̍o̍ Īsi̍kīāā, I̍sɔ̄lūɛ̍i̍ya̍a̍ si̍mu̍l la̍ ha̍ā wa̍, ā yēēma̍ mā 
sīna̍ nyɛ̄ ŋ̄ chō ho̍ō tōsāa̍ wo̍. 

10Le̍la̍ŋ di̍mu̍l nda̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ chō nu̍m dīmūl le̍ 
nda̍ wo̍. Yōōŋgōo̍ ho̍ō le̍ wānā bɛ̍ndu̍ cho̍ Chūlu̍sɛ̄lɛ̄m chīla̍ŋ ndo̍, a̍ wānāa̍ cho̍ 
I̍sɔ̄lūɛ̄ī wa̍ kpo̍u̍ o̍ cho̍ ni̍. 

11Di̍mu̍l nda̍ āā, ‘Wāŋnda̍ I̍sɔ̄lūɛ̄ī, nyɛ̄ o̍ nyɛ̄ nya̍ chē ya̍ tōsāa̍ ō chō māchūāā 
tāāmāsi̍o̍o̍ a̍ nyɛ̍ yɔ̍nūŋ ni̍ŋ wa᷅ŋnda̍ wo̍. Te̍le̍ŋ cho̍ hūnɔ̄ɔ̄ fūūlūū wāŋnda̍ kpo̍u̍ ā 
chō lākɔ̄ a̍ nda̍ o̍ bīyɔ̄ɔ̍ ni᷄ŋ. 

12Wāna̍ bɛ̍ndu̍ cho̍ nda̍ chīla̍ŋndo̍, ō chō hūnɔ̄ɔ̄ bɔ̍ndīi̍ ndɔ̄ɔ̍ yīī, mbō fūla̍ a̍ ndu̍ o̍ 
chōŋgu̍ a̍ nyūmnda̍ŋ le̍ mbō nyāānu̍ŋ. Ndu̍yɛ̍ chīɛ̄īyo̍ nda̍ būlī ni̍ŋ ni̍, mā fūla̍ a̍ 
ndu̍ o̍ tɛ̄ɛ̄ŋgīī kēŋ. Ō chō hūnɔ̄ɔ̄ bāla̍ŋ hāndɔ᷄ŋ o̍ hɔ̄l, ō chi᷅ ni̍ŋ lɛ᷅ŋndē o̍ cho̍ mɛ̄īyo̍ 
le̍ŋ te̍. 

13I̍ cho̍ ndu̍ yāŋɔ̄ɔ̄le̍ŋ yēŋ mbō hāu̍. I̍ cho̍ ndu̍ bīyɔ̄ɔ̄ mī ku̍ɛ̄ a̍ ndu̍ o̍ bīyɔ̄ɔ̍ ni᷄ŋ 
Ba̍bi̍lɔ̄ŋ, mbō lō o̍ bīyɔ̄ɔ̄ kōŋ ni᷄ŋ mbō vī. Ndu̍yɛ̍ ō wū ni̍ŋ le̍nde̍ ō chi᷅ ni̍ŋ lɛ᷅ŋndē 
kālāle̍ŋ a̍ lēhɔ̄l te̍. 

14Ndu̍yɛ̍ wānā o̍ wāna̍ cho̍ ndu̍ wa̍llo̍ o̍ bā bɛ̄ŋgu̍ ma̍ wā ndu̍ īkɛ̄i̍, wānāā ndūāā 
ma̍lāa̍ ni̍, pūa̍a̍ ma̍ndā ndu̍ wa̍ ni̍, nda̍ kpo̍u̍ I̍ cho̍ tōsā mā sɛ̄ŋi̍ŋ ba᷅ o̍ bā fe̍e̍, ndu̍yɛ̍ 
mī to̍sa̍ mā tīsa̍ nda̍ tōūwɔ̄ɔ̍ a̍ mɔ̄ɔ̄ŋ fāŋndo̍ŋ. 

15“ ‘Tē I̍ to̍sa̍ pɛ̍ mā sɛ̄ŋi̍ŋ o̍ kāa̍la̍ŋ ni᷄ŋ, ndu̍yɛ̍ a̍ o̍ lɛ̄ŋīī chēle̍ŋnde̍ ni᷄ŋ, o̍ ko̍ŋ nda̍ 
chō sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

16Kɛ̍ ndu̍yɛ̍ ā yɔ᷄ŋ bɛ̍ɛ̍ mī ya̍a̍mɔ̍ɔ̍wa̍ hu᷄ŋ de᷅l nda̍ chōo̍, ndu̍yɛ̍, mī to̍sa̍ mī yīmā 
bɛ̄ndūa̍ŋ a̍ nāālā wɔ̄ɔ̍ŋnda̍ŋ lā hu᷄ŋ de᷅l o̍ lɛ̄ŋndē ndāle̍ŋ ni᷄ŋ, I̍ cho̍ tōsā mī wāŋnda̍ 
ā ti᷄ŋ ā lo̍ yōōmū. Tē ke̍ŋ i̍ yɔ̍nu̍ŋ pɛ̍, ā chō wā īchāli̍ o̍ lɛ̄ŋīī nda̍ wā ni̍ŋ o̍ bīyɔ̄ɔ̍ ni᷄ŋ 
nde̍ ni᷄ŋ, mā chɔ̄ɔ̄mu̍u̍ sɔ̄ɔ̍ŋ wɔ̍ɔ̍ŋ bɛ̄ndūŋ nda̍ tōsa̍ wo̍ŋ, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ 
ndo̍ŋ. Ndu̍yɛ̍ mā sīna̍ vɛ̄lɛ̄ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.’ ” 

Īsik̍īāā chɔm̍ a̍ mɛɛ̄ ̍sīōōŋīī bɛn̄dūe̍i ̍ī bīī niŋ̍ wa᷅ŋnda̍ Chūlu̍sɛl̄ɛm̄ yɛ ̍
17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. 

18Mbo̍ dīmūl la̍ āā, “Wāna̍ chi̍o̍o̍ Īsi̍kīāā, chu̍a̍ nyɛ̍ dīa̍a̍ mā wa̍ ndu̍ dīo̍o̍ a̍ nyīīyāa̍ 
kpa̍kpā, ndu̍yɛ̍, mā kōl mɛ᷅ŋnda̍ŋ a̍ bāla̍ŋ nyīīyāa̍ mɛ̄ɛ̍ wāŋndo̍ pīā nu̍a̍ā a̍ sīōōŋīī 
bɛ̄ndūe̍i̍ yɛ̍. 

19Ndu̍yɛ̍ mā di̍mu̍l wāŋnda̍, māā ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ 
I̍ di̍mi̍ a̍ wānāa̍ cho̍ Chūlu̍sɛ̄lɛ̄m chīe̍e̍, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍ o̍kɔ̄ɔ̄ wo̍ cho̍ 
ho̍ō ni̍. I̍ di̍mi̍ ma̍a̍, te̍le̍ŋ cho̍ fūūlūū wāŋnda̍ Chūlu̍sɛ̄lɛ̄m, a̍ wa᷅ ni̍ŋ nyɛ᷅ dīa̍a̍ dīo̍o̍ 
ndu̍yɛ̍, mā kōl mɛ᷅ŋnda̍ŋ a̍ nyīīyāa̍ kpa̍kpā, a̍ sīōōŋīī bɛ̄ndūi̍ bi̍ī ni̍ŋ nda̍ ve̍. I̍ cho̍ 
tōsā mī ya̍a̍mɔ̍ɔ̍wa̍ hu᷄ŋ de᷅l lɛ̄ŋndē I̍sɔ̄lūɛ̍i̍le̍ŋ chōo̍, ndu̍yɛ̍, nyɛ̄ o̍ nyɛ̍ cho̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ, mā pūŋga̍ mu̍ŋ kpo̍u̍ mā kūɛ̄nu᷄ŋ a̍ mu̍ŋ, kāni̍ fo̍ndōle̍, le̍ sɔ̍ŋgɔ̄la̍ 
cho̍ nda̍ tɛ̄ɛ̄ŋ nda̍ŋ. 

20Chi̍e̍e̍ŋ cho̍ mu᷅ŋ ŋ̄pīāā a̍ wāŋndā chīe̍e̍ya̍ wo̍ŋ, mu̍ŋ kpo̍u̍ ŋ̄ chō hūnɔ̄ɔ̄ pīɔ̄l, mī 
ŋ̄ sīmnu᷄ŋ pɔ᷅mnda̍ŋ. Lɛ̄ŋndē I̍sɔ̄lūɛ̍i̍le̍ŋ lē chō hūnɔ̄ɔ̄ pīɔ̄l, mī lē lo̍ fo̍ndō. O̍ ko̍ŋ, 
mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍nyɛ ̄Mɛl̄ɛk̄a̍ Ya̍a̍wɛɛ̄ ̄o̍ dim̍i ̍wo̍ ō yɔn̄ūŋ niŋ̍ yɛ ̍
21O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. 

22Mbo̍ dīmūl la̍ āā, “Wāna̍ chi̍o̍o̍ Īsi̍kīāā, nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ cho̍ dīmīo̍o̍ I̍ 
tu̍e̍ī. Ā sīīŋgu̍u̍ ni᷅ŋ sūɛ̍i̍ he̍ī māā tāle̍ nda̍. Ā chō dīmīo̍o̍ āā, ‘Yōōŋgūla̍ŋ nda᷅ŋ ŋ̄ chō 
ni᷅ŋ la̍ŋ tūēīyɔ̄ɔ̍ le̍ te̍le̍ŋ vi̍lɛ̄ī, nyɛ̄ o̍ nyɛ̄ yɔ̍nūŋ yɛ̍ le̍.’ 

23Le̍la̍ŋ di̍mu̍l nda̍ nyɛ̄ o̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ chō nu̍m 
dīmūl le̍ nda̍. Di̍mu̍l wa᷅ŋnda̍ I̍sɔ̄lūɛ̄ī māā te̍le̍ŋ cho̍ fūūlūū, I̍ cho̍ tōsā mī tāle̍ kōŋ 
ō mɛ̄ɛ̄lu̍, I̍ cho̍ tōsā, wānā o̍ wānā di̍mī lɛ̍ tāle̍ kōŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ te̍. Ndu̍yɛ̍ 
te̍le̍ŋ ka̍lāa̍ ō fūūlāā ō cho̍ ni᷅ŋ bɛ̍ɛ̍ ni̍. Nyɛ̄ o̍ nyɛ̄ ya̍ Mɛ̍lɛ̄ka̍ dīmi̍ māā ō chō yɔ̄nu᷄ŋ, 
te̍le̍ŋ ko̍ŋ fu̍u̍lu̍u̍ ho̍ō ni̍. 

24“Yi̍lāŋndā lāchōōwālā wāŋnda̍ chō chɔ̄ɔ̍ mā dīmūl wa᷅ŋnda̍ la̍ŋ ni̍, a̍ sɔ̄ɔ̍ŋ wa̍ā 
lāchīŋ lāchōōwāŋ nda̍ chō wāŋnda̍ dīmūllo̍ wo̍ŋ, mu̍ŋ kpo̍u̍ I̍ cho̍ hūnɔ̄ɔ̄ chīī a̍ 
mu̍ŋ, wānā o̍ wānā tu̍i̍ī lɛ̍ ni̍ŋ a̍ mu̍ŋ o̍kɔ̄ɔ̄ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ te̍. 

25Yōōŋgūlā wāŋnda̍ I̍sɔ̄lūɛ̄ī a̍ wa᷅ ni̍ŋ tu̍e̍i̍yɔ̄ɔ̍ la̍ŋ, mɛ̄ɛ̍ lā ya̍ Mɛ̍lɛ̄ka̍ Ya̍a̍wɛ̄ɛ̄ wa᷅ ni̍ŋ 
yɔ᷅ŋndo̍ la̍ŋ. Ndu̍yɛ̍ nyɛ̄ o̍ nyɛ̄ ya̍ I̍ di̍mī ni̍ŋ māā ō chō yɔ̄nɔ᷄ŋ, ta̍ma̍la̍ bɛ̍ɛ̍ ō do̍o̍nūŋ 
ni̍ŋ te̍. Di̍mu̍l wānāa̍ si̍mu̍l la̍ ha̍ā wa̍ māā nyɛ̄ o̍ nyɛ̄ ya̍ Mɛ̍lɛ̄ka̍ dīmi̍ māā ō chō 
yɔ̄nɔ᷄ŋ, ō pīlɛ̍ bɛ̍ɛ̍ ō lo᷅ ni̍ŋ le̍ yɔ̄nɔ᷄ŋndo̍ o̍ te̍le̍ŋ ndāa̍ ni᷄ŋ te̍. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

26Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ ya̍ chu̍a̍, 

27mbo̍ dīmūl la̍ āā, “Wāna̍ chi̍o̍o̍ Īsi̍kīāā, wāŋnda̍ I̍sɔ̄lūɛ̄ī a̍ cho̍ dīmīo̍o̍ māā nyɛ̄ o̍ 
nyɛ̄ ŋ̄ chō chɔ̄ɔ̍ o̍ yi̍lāŋnda̍ŋ ni᷄ŋ ma̍ wā nda̍ dīmūllo̍, a̍ sɔ̄ɔ̍ŋ wa̍ā lāchīŋ ŋ̄ chō nda̍ 
dīmūllo̍ wo̍ŋ, māā sɔ̄ɔ̍ŋ wa̍ā lāchī pɔ̍ ŋ̍ cho̍ ni̍, ŋ̄ cho̍ sɔ̍ɔ̍ŋ yɔ̍nu̍ŋ su̍ŋ su̍ŋ te̍. 

28Le̍la̍ŋ di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā chɔ̍ŋ 
ni᷅ŋ a̍ te̍le̍ŋndo̍ ho̍ō, mbō kūɛ̄ a̍ lāchī kɛ᷅, nyɛ̄ o̍ nyɛ̄ ya̍ I̍ di̍mi̍ o̍ yōōŋgūlā nīla̍ŋ ni᷄ŋ, 
ō do̍o̍nūŋ ndɛ̍ ni̍ŋ ta̍ma̍la̍ le̍. Ndu̍yɛ̍, nyɛ̄ o̍ nyɛ̄ ya̍ I̍ di̍mi̍ māā ō chō yɔ̄nɔ᷄ŋ, mɛ̄ɛ̍ 
mbō yɔ̄nu̍ŋ mɛ̄ɛ̍ ya̍ I̍ di̍mi̍ yɛ̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ya̍ so̍ō ni̍.” 

Īsi̍kīāā 13 

Mɛl̄ɛk̄a̍ Ya̍a̍wɛɛ̄ ̄o̍ so̍ō a̍ wāŋ pīāāndūāā lāchōōwāa̍ su̍a̍ā le̍ Mɛl̄ɛk̄a̍ wa̍ o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, wa̍nāa̍ su̍a̍ā ha̍ā le̍ Mɛ̄lɛ̄ka̍, mā dīmūl 
wa᷅ŋnda̍ sɔ̄ɔ̍ŋ wa̍ā lāchīŋ nda̍ pi̍la̍ kɛ̄ɛ̄sīāā wo̍ŋ, mā dīmī māā ya̍ Mɛ̍lɛ̄ka̍ ve᷅mm 
nda̍ ni̍ wa̍, di̍mu̍l nda̍ mā ya᷄ŋ nīla̍ŋ mā tūēī nyɛ̄ pālāā ya̍ Mɛ̍lɛ̄ka̍ Ya̍a̍wɛ̄ɛ̄ cho̍ nda̍ 
tūsī chōo̍ wo̍. 

3“Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Wānāa̍ 
su̍a̍ā le̍ Mɛ̄lɛ̄ka̍ā dīɔ̄māa̍ cho̍ ha̍ā yōōŋgūla̍ŋ kɛ̄ɛ̄sīa̍a̍, mā dīmūl wa᷅ŋnda̍ la̍ŋ, ndu̍yɛ̍ 
ō ve᷅ ya̍ le̍ ve᷅m nda̍ le̍ wa̍, kpūndɛ̍ bɛ̄ndōo̍ chō le̍ nda̍. 

4Wāŋnda̍ I̍sɔ̄lūɛ̄ī, wānāa̍ nyāa̍ su̍a̍ā le̍ Mɛ̄lɛ̄ka̍ wa̍, ā chō māchūāā mɛ̄ɛ̍ tūŋāā 
yōndūa̍a̍ ā wā nu̍a̍ā o̍ pɔ̄mnda̍ŋ ni᷄ŋ yɛ̍. 

5Wāŋnda̍ ha̍ā nda̍ a̍a̍ nɔ̍ ni̍ mī nda̍ a̍a̍ ma̍nda̍ fo̍ndāŋndā pīɔ̄lɛ̍i̍la̍ cho̍ o̍ sāāsāa̍ la̍ŋ, 
ɔ̄ɔ̄ mī nda̍ a̍a̍ mi̍ŋgi̍ sāāsāa̍ tāŋgūl le̍ wāŋnda̍ I̍sɔ̄lūɛ̄ī, māā tē pāa̍le̍ Mɛ̄lɛ̄ka̍ Ya̍a̍wɛ̄ɛ̄ 
le̍ŋ le̍e̍ fu̍u̍lu̍u̍ pɛ̍, mī sɔ̍ŋgɔ̍ɔ̍ ndu̍ o̍o̍ wa̍ I̍sɔ̄lūɛ̄ī, māā sāāsā ko̍ŋ ndu̍ o̍o̍ nɔ̍lā mī ndu̍ 
o̍o̍ ma̍nda̍ I̍sɔ̄lūɛ̄ī, kɛ̍ ā tōsa̍ ke̍ŋ te̍. 

6Wāŋnda̍ ha̍ā ā chō nya̍ yi̍lāŋndā lāchōōwā la̍ŋ chɔ̄mndo̍, ndu̍yɛ̍ mā dīmūl nya̍ 
sɔ̄ɔ̍ŋ wa̍ā lāchīŋ lāchōōwa᷄ŋ. Mā dīmūl nya̍ māā ya̍ Mɛ̍lɛ̄ka̍ Ya̍a̍wɛ̄ɛ̍ so̍ō nāa̍ nda̍ 
chūā ni̍, kɛ̍ chōōla̍ŋ ko̍ni̍ nda̍ wā nya̍ dīmūllo̍ ni̍, ō ve᷅m ya̍ le̍ su̍a̍ā nāa̍ nda̍ chūā 
le̍. Ndu̍yɛ̍ ma̍ yīyāŋ māā ya̍ Mɛ̍lɛ̄ka̍ chō tōsā mī sɔ̄ɔ̍ŋ mu̍ŋ ŋ̄ chīŋa̍ lāsōndō. 

7Nya̍ wānāa̍ su̍a̍ā ha̍ā le̍ Mɛ̄lɛ̄ka̍ wa̍, yi̍lāŋndā nya̍ chō chɔ̄ɔ̍ ki̍nɛ̍i̍ la̍ŋ, yi̍lāŋndā 
lāchōōwāla̍ŋ la̍ cho̍ ni̍. Ndu̍yɛ̍, sɔ̄ɔ̍ŋ wa̍ā lāchīŋ nya̍ chō dīmīo̍o̍ ki̍nɛ̍i̍ mī lā dīmī 
māā ya̍ Mɛ̍lɛ̄ka̍ Ya̍a̍wɛ̄ɛ̍ ve᷅m nya̍ ni̍ wo̍ŋ, chōōla̍ŋ ko̍ni̍ ŋ̍ cho̍ ni̍. Ō cho̍ ya̍ le̍ cho̍ 
nya̍ yōōŋgūlā lāŋ kīo̍o̍ le̍.” 

8Le̍la̍ŋ nya̍ wānāa̍ su̍a̍ā ha̍ā le̍ Mɛ̄lɛ̄ka̍ wa̍, lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍. Ō dīmi̍ āā, “Nya̍ wāŋnda̍ ha̍ā, ya̍ Mɛ̄lɛ̄ka̍ 
Ya̍a̍wɛ̄ɛ̄ I̍ ta̍mbu̍ kɔ̄l a̍ nya̍, kāni̍ fo̍ndōle̍, le̍ yi̍lāŋndā lāchōōwālā nya̍ chō wāŋnda̍ 
dīmūllo̍, mī lā dīmūl nda̍ sɔ̄ɔ̍ŋ wa̍ā lāchīŋ lāchōōwa᷄ŋ nda̍ŋ. 

9Le̍ he̍ī, nya̍ wānāa̍ su̍a̍ā ha̍ā le̍ Mɛ̄lɛ̄ka̍ wa̍ ki̍nɛ̍i̍, nya̍ cho̍ ha̍ā wāŋnda̍ yi̍lāŋndā 
lāchōōwāla̍ŋ chɔ̄mndo̍, mī lā dīmūl nda̍ yōōŋgūlā lāchōōwāla̍ŋ nda̍, I̍ cho̍ nya̍ nyɛ̄ 
pālāa̍ tūsī chōo̍. I̍ cho̍ tōsā nya̍ wānāa̍ su̍a̍ā ka̍ŋ le̍ Mɛ̄lɛ̄ka̍ wa̍ ki̍nɛ̍i̍, lā ve᷅ wa̍nāā 
nīa̍a̍ tɛ̄ɛ̄ŋ o̍ chūūŋgi̍āŋndā ndāla̍ŋ chōo̍ le̍. Dīōlā nyāla̍ŋ lā ve᷅ lɛ̍ ni̍ŋ la̍ po̍o̍nyīāā o̍ 
yāu̍ I̍sɔ̄lūɛ̍i̍ya̍ ni᷄ŋ te̍. I̍ cho̍ tōsā nya̍ ki̍nɛ̍i̍, wāŋndo̍ ō pīlɛ̍ bɛ̍ɛ̍ ō mi̍i̍ŋgū lɛ̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ te̍. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ ni̍. 

10“Wāŋnda̍ ha̍ā ā hūi̍ wānāā nīa̍a̍ ma̍ fāŋā nda̍ o̍ nɛ̄i̍ tōnya̍a̍ chōo̍. Ā bīī pɛ̍ ā dīmu̍l 
wāŋnda̍ māā, kɔ̄l nyūlōo̍ ō wā ni̍ŋ le̍ nya̍. Kɛ̍ wāŋnda̍ sɔ̍lā kɔ᷅l nyūlū kōŋ te̍. Tē 
wāŋnda̍ ā tāŋgu̍l tāŋgūl wɔ̄ɔ̍ŋndo̍ pɛ̍, wānāa̍ su̍a̍ā ha̍ā le̍ Mɛ̄lɛ̄ka̍ wa̍ nda̍ sūu̍ pɔ̄u̍ 
hu̍mbōo̍ o̍ tāŋgūl kōŋ. 

11Le̍la̍ŋ di̍mu̍l wa̍nāa̍ su̍a̍ā ha̍ā le̍ Mɛ̄lɛ̄ka̍ wa̍, a̍ su̍u̍ pɔ̄u̍ hu̍mbo̍o̍ o̍ tāŋgūllo̍ ho̍ō 
wa̍, māā tāŋgūl nda̍ sūu̍ pɔ̄u̍wo̍ wo̍ ō chō hūnɔ̄ɔ̄ dēlɔ̄ɔ̄. I̍ cho̍ pīɔ̄ɔ̄ bɛ̄ndōo̍ yɔ̄ŋ, a̍ 
lōōŋ ŋ̍kpu̍ŋgba᷄ŋ o̍ tāŋgūllo̍ ho̍ō chōo̍, ndu̍yɛ̍, mī yɔ̍ŋ hūēīyīī bɛ̄ndūe̍i̍, mī ī hu᷄ŋ lɔ̍ɔ̄ 
ndu̍ mbō kōmba̍.” 

12O̍ ko̍ŋ, wāŋnda̍ kpo̍u̍ ā chō nya̍ māmɔ̄ɔ̄ mā dīmi̍ āā, “Ɛ̄ɛ̄ kɛ̍ tāŋgūllo̍ ho̍ō, a̍ pɔ̄u̍ 
hu̍mbū nda̍ sūu̍ ndu̍ ho̍ō, ma̍ bɛ̄ɛ̄ndīāā ndu̍ wo̍ o̍ de̍l ni̍?” 

13Le̍la̍ŋ, nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ho̍ō ni̍. Ō dīmi̍ 
āā, “I̍ cho̍ tōsā mī hūēīyīī bɛ̄ndūe̍i̍ ī hɔ᷄ŋ a̍ tu̍mbe̍ bɛ̍ndū ya̍ I̍ dɔ̍ɔ̍nu᷄ŋ ndo̍, mī to̍sa̍ 
mī pīɔ̄ɔ̄ bɛ̄ndōo̍ ō sīa̍, lātūlu̍ a̍ lōōŋ kpu̍ŋgba᷄ŋ, mī tɛ̍ɛ̍mbu̍u̍ tāŋgūllo̍ ho̍ō. 



1755 

 

 
Kisi Bible Quick 

© 2013 Bible Society in Liberia. 
 

 
 

 

14I̍ cho̍ tāŋgūl nda̍ sūu̍ ho̍ō pɔ̄u̍ hu̍mbōo̍ kpo̍u̍ wo̍ pīɔ̄lɔ̄ɔ̄ wɔ̍ wɔ̍, mī chīīyīī o̍ si̍m 
chōo̍ ve̍ ī chɔ̄mnu̍ŋ kpe̍nde̍ke̍le̍. Ō chō kōmbā mbō dīu̍ wānāa̍ cho̍ lēni᷄ŋ nda̍ kpo̍u̍. 
O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

15“I̍ cho̍ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā a̍ tāŋgūllo̍ ho̍ō, ndu̍yɛ̍ a̍ wānāa̍ su̍u̍ ndu̍ pɔ̄u̍ 
hu̍mbōo̍ wa̍, mā sīna̍ lūsu̍l tu̍mbe̍ nūu̍. I̍ cho̍ nya̍ dīmūl a̍a̍, ‘Tāŋgūl nya̍ sūu̍ pɔ̄u̍ 
hu̍mbōo̍ wo̍ ō tāmbu̍. Ndu̍yɛ̍ nya̍ wānāa̍ su̍u̍ ndu̍ pɔ̄u̍ hu̍mbōo̍ wa̍ bɛ̍ɛ̍, lā cho᷄ lɛ̍ 
le̍, 

16nya̍ yɔ̍nūŋ ni̍ māā nya̍ wānāa̍ su̍a̍ā le̍ Mɛ̄lɛ̄ka̍ wa̍ I̍sɔ̄lūɛ̍i̍. Lā chō sɔ̄ɔ̍ŋ wa̍ā 
lāchīo̍ŋ dīmīo̍o̍ a̍ Chūlu̍sɛ̄lɛ̄m o̍kɔ̄ɔ̄, ndu̍yɛ̍ mī lā chā yi̍lāŋnda̍ŋ māā kɔ̄l nyūlōo̍ ō 
wā ni̍ŋ Chūlu̍sɛ̄lɛ̄m, kɛ̍ kɔ̄l nyūlū nya̍ dīmi̍ wo̍ ō ve᷅ le̍.’ ” Nyɛ̄ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̍ndōo̍ ō dīmi̍ wo̍ cho̍ ko̍ŋ ni̍. 

Mɛl̄ɛk̄a̍ Ya̍a̍wɛɛ̄ ̄o̍ so̍ō a̍ wāŋ lāāndūāā lāchōōwāa̍ su̍a̍ā le̍ Mɛl̄ɛk̄a̍ wa̍ o̍kɔɔ̄ ̄
17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Wāna̍ chi̍o̍o̍ Īsi̍kīāā, kɔ̍ vɛ̍lɛ̄ nāa̍ 
wāŋ lāāndūa̍a̍ I̍sɔ̄lūɛ̄ī chu̍a̍, a̍ cho̍ ha̍ā wāŋnda̍ sɔ̄ɔ̍ŋ wa̍ā lāchīŋ nda̍ pi̍la̍ kɛ̄ɛ̄sīāā 
wo̍ŋ dīmūllo̍ wa̍, mā di̍mu̍l nda̍ a̍ nyɛ̄ pālāa̍ ko̍māl ni̍ŋ nda̍ wo̍ o̍kɔ̄ɔ̄. 

18Di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, dīmi̍ āā, “Dɛ̍nɛ̍ pa̍lāā 
bɛ̄ndōo̍ chō le̍ nya̍ wāŋ lāāndūa̍a̍ ha̍ā, nya̍ cho̍ ha̍ā wāŋnda̍ kōo̍wa̍ŋ tōōsīāllo̍ le̍ 
bāāyīa̍ŋndo̍ o̍ lābā, ndu̍yɛ̍ mī lā tōōsīāl wa᷅ŋnda̍ kōlāla̍ i̍pɛ̍ŋgɛ̍la̍ŋ le̍ yīīnɔ᷄ŋndo̍ o̍ 
lēbōl, le̍ mɛ̄ɛ̍ nda̍ tīū wa᷅ŋnda̍ bā yɛ̍ wa̍. Lā yēēma̍ mī lā tɛ̄ɛ̄mbu̍u̍ yōōmūlā wānāā 
nīa̍a̍, mī lā māndā yo̍o̍mūlā wāŋnda̍ ā pīli̍a̍a̍, le̍ mī lā sɔ̄la̍ tɔ̄nɔ̄ɔ̍? 

19Lā chō ya̍ bɛ̄ɛ̄la̍ŋ tɛ̄ɛ̄mbūūwo̍ wānāā nīa̍a̍ tɛ̄ɛ̄ŋ, le̍ ba̍a̍līi̍ŋ ta̍a̍ni̍ŋ ndo̍ŋ, ndu̍yɛ̍ a̍ 
le̍ bēe̍dīi̍ bi̍ŋgī bi̍ŋgīo̍o̍. Wānāa̍ nɔ̍ mā sɔ̄la̍ pīɔ̍m te̍ wa̍, mī lā dīū nda̍, ndu̍yɛ̍ wānāa̍ 
nɔ̍ mā sɔ̄la̍ pīɔ̍mnda̍ŋ nda̍, mī lā chīīndīāā ka̍ŋ. Lā bīī pɛ̍ lā dīmu̍l wānāā nīa̍a̍ 
chōōla̍ŋ, ndu̍yɛ̍ mī wānāā nīa̍a̍ lāāla̍ŋ a̍ nyɛ̄ nya̍ dīmī ko̍ŋ ndo̍.” 

20Le̍la̍ŋ nya̍ wāŋ lāāndūa̍a̍ ha̍ā, lā ya᷄ŋ ni᷅la̍ŋ mī lā tūēī nyɛ̄ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ dīmi̍ wo̍. Ō dīmi̍ āā, “Nya̍ wāŋ lāāndūa̍a̍ ha̍ā, ya̍ Mɛ̍lɛ̄ka̍ I̍ cho̍ 
nya̍ nyɛ̄ pālāa̍ tūsī chōo̍, kāni̍ fo̍ndōle̍ le̍ sɔ̄ɔ̍ŋ nyāa̍ŋ mākōŋgo̍ŋ bɛ̍ndūŋ nya̍ chō 
tōsāa̍, mi̍ lā wā yōōmūlā wāŋnda̍ tɛ̄ɛ̄mbūūwo̍ wo̍ŋ. I̍ cho̍ nya̍ kōo̍ma̍ ma̍ŋ 
pōōndīāā o̍ lāchōŋgu̍, mī to̍sa̍ mī wānāā nya̍ yēēma̍ le̍ yōōmūlā ndāla̍ŋ 
tɛ̄ɛ̄mbūūwo̍ wa̍ ā chīnda̍, mɛ̄ɛ̍ yōūwo̍ chīndā nu̍a̍ā o̍ yāŋɔ̄ɔ̄le̍ŋ yɛ̍. 

21Kōlāla̍ i̍pɛ̍ŋgɛ̍la̍ nya̍ tōōsīāā le̍ yīīnɔ᷄ŋndo̍ o̍ lēbōl la̍ŋ, I̍ cho̍ la̍ŋ nya̍ sɛ̄ɛ̄sīāā o̍ 
lēbōl, ndu̍yɛ̍ mī so̍li̍ wānāā nīa̍a̍ cho̍ o̍ kpāāya̍ nya̍ mākōŋgo̍ ko̍ŋ bɛ̄ŋgu̍ wa̍, mī 
to̍sa̍ fɛ̍ɛ̍ŋ a̍ fɛ̍ɛ̍ŋ ā ve᷅m lɛ̍ o̍ kpāāyā ko̍ŋ bɛ̄ŋgu̍, mī lā bīī nda̍ mɛ̄ɛ̍ nya̍ yēēmā yɛ̍ le̍. 
O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

22“Wānāa̍ cho̍ŋnu̍ŋ sa̍kpō wa̍, ā ya̍ i̍i̍ ye̍e̍ma̍ bɛ̍ɛ̍ mī sūɛ̍i̍ kɔ̄l tāmbɛ̍i̍ ndi̍i̍ ko̍ma̍l 
nda̍ bɛ̍ɛ̍ le̍ wa̍, mi̍ lā tɛ̄ɛ̄mbūū nda̍ kɔ̄lta̍ŋ a̍ chōōlā nyāla̍ŋ. Ndu̍yɛ̍, mī lā lūēī wa̍nāā 
dɛ̍nɛ̍ wɔ̍ɔ̍ŋnda̍ yōōmūa̍ŋ, mī lā tōsā ā nɔ̍lā mā mūli̍ŋ mī yōōmūlā ndāla̍ŋ lā sɔ̄la̍ 
chīndāa̍ le̍. 

23Le̍la̍ŋ nya̍ wāŋ lāāndūa̍a̍ su̍a̍ā ha̍ā le̍ Mɛ̄lɛ̄ka̍ wa̍, te̍le̍ŋ cho̍ fūūlūū lā chi᷅ lɛ̍ ni̍ŋ 
yi̍lāŋndā nyāla̍ lāchōōwāla̍ŋ, ndu̍yɛ̍ mī lā dīmu̍l wāŋnda̍ yōōŋgūlā lāchōōwāla̍ŋ 
te̍. I̍ cho̍ wānāā nīa̍a̍ sōlī o̍ kpāāya̍ nyāa̍ bɛ̄ŋgu̍. O̍ ko̍ŋ, mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 14 

Mɛl̄ɛk̄a̍ pɛɛ̄s̄a̍ wāŋnda̍ Is̍ɔl̄ūɛī̄ le̍ nyɛm̄ chēle̍ŋndo̍ŋ sōōlūūwo̍ 
1Ō wa̍ a̍ te̍le̍ŋ pi᷅lɛ̍, mi̍ wāŋ bɛ̄ndūāā I̍sɔ̄lūɛ̄ī, a̍ ti᷄ŋ hūŋ nāa̍ ya̍ chu̍a̍, le̍ mī nyu̍na̍l 
nda̍ Mɛ̄lɛ̄ka̍ Ya̍a̍wɛ̄ɛ̄ dīōm. 

2O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍. 

3Mbo̍ dīmūl la̍ āā, “Wāna̍ chi̍o̍o̍ Īsi̍kīāā, I̍ nɔ̍lā mī mu̍li̍ wāŋ bɛ̄ndūa̍a̍ I̍sɔ̄lūɛ̍i̍ dīōm 
te̍, kāni̍ fo̍ndōle̍, ā kɛ̄ɛ̍ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā 
ndā. Ndu̍yɛ̍ mi̍ nyɛ̄m mu᷅ŋ tōsā ma̍ sīmnu᷄ŋ wa̍nāā yɔ̄ŋ wɔ̄ɔ̍ŋ. 

4“Le̍la̍ŋ so̍o̍ nāa̍ nda̍ chūā mā di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ dīmi̍ māā, wāŋnda̍ I̍sɔ̄lūɛ̄ī, nya̍ wānā o̍ wāna̍ kɛ̍ɛ̍ ya̍, mi̍ lā dūāū kɔ̄ltā 
nyāla̍ŋ kpo̍u̍ o̍ nyɛ̄m chēle̍ŋndo̍ŋ sōōlūūwo̍ ni᷄ŋ, ndu̍yɛ̍, mi̍ nyɛ̄m mu᷅ŋ ŋ̄ tōsā mi̍ 
lā sīmnu᷄ŋ wa̍nāā yɔ̄ŋ wɔ̄ɔ̍ŋ, tē lā hīŋ nāa̍ wāna̍ su̍a̍ā le̍ Mɛ̄lɛ̄ka̍ wo̍ chūā pɛ̍, le̍ mbō 
nyūna̍ ya̍ dīōm le̍ nya̍, ya̍ pi̍la̍ kpe̍e̍kpe̍i̍ I̍ cho̍ nya̍ dīōm mūlī, o̍ bɛ̍ndā a̍ mɛ̄lɛ̄ka̍ā 
nya̍ chō ka̍ŋ so̍o̍lūūwo̍ wa̍ wo̍. 

5Ndu̍yɛ̍ mi̍ chē bɛ̍ɛ̍ mi̍ Mɛ̄lɛ̄ka̍ā kāŋ ā fāŋā nya̍ kɔ̄lta̍ŋ o̍ ya̍lo̍ ni̍, kɛ̍ mūlī ya̍ I̍ cho̍ 
nya̍ kē wo̍, nāa̍ pu̍m ndɔ̍ɔ̍, mī nya̍ wāŋnda̍ I̍sɔ̄lūɛ̄ī mī lā mūli̍ vɛ̄lɛ̄ kɔ̄ltā nyāla̍ŋ o̍ 
ya̍ lo̍. 

6“Di̍mu̍l wa᷅ŋnda̍ I̍sɔ̄lūɛ̄ī, māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ I̍ di̍mi̍ ma̍a̍, 
wāŋnda̍ I̍sɔ̄lūɛ̄ī, lā ma᷄l yɔ̍ŋndā nyāla̍ wɔ̍ɔ̍ŋnda̍ŋ, mī lā mūli̍ kɔ̄ltā nyāla̍ŋ o̍ ya̍ lo̍. 
Lā ma᷄l nyɛ᷅m chēle̍ŋndo̍ŋ sōōlūūwo̍, ndu̍yɛ̍, mī lā sōli̍ bāla̍ŋ o̍ sɔ̄ɔ̍ŋ wɔ̍ɔ̍ŋ nya̍ chō 
tōsāa̍ wo̍ŋ ni᷄ŋ, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. 

7“Wāŋnda̍ I̍sɔ̄lūɛ̄ī, nya̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, ō wa̍ wa̍nāā 
lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, nya̍ pi̍la̍ I̍sɔ̄lūɛ̍i̍ya̍ ni̍, wānā o̍ wānā kɛ̍ɛ̍ ya̍ pɛ̍ mbō 
mūli̍ŋ nyɛ᷅m chēle̍ŋndo̍ŋ sōōlūūwo̍, ndu̍yɛ̍, mi̍ nyɛ̄m mu᷅ŋ tōsā mbo̍ sīmnu᷄ŋ wa᷅na̍ 
yɔ̄ŋ wɔ̄ɔ̍ŋ, tē wānā wa̍ā le̍nde̍ o̍ hi᷅ŋ nāa̍ wāna̍ su̍a̍ā le̍ Mɛ̄lɛ̄ka̍ wo̍ chūā, le̍ mbō 
nyūna̍ ya̍ dīōm le̍ ndu̍ pɛ̍, ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍, cho̍ ndu̍ dīōm mūlī ni̍. 

8Wānā wāā le̍nde̍ kīɔ̍ɔ̍ ya̍ Mɛ̍lɛ̄ka̍ kɛ̄ɛ̄ ndu̍ ni̍, mī so̍li̍ ndu̍ wānāā nīa̍a̍ tɛ̄ɛ̄ŋ po̍, mbō 
wa᷄ māā tāāmāsi̍ le̍ wānāā tūa̍a̍ kpo̍u̍, ndu̍yɛ̍ mī wāŋnda̍ bālu̍ a̍ ndu̍ o̍ lāsōndō. O̍ 
ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

9“Le̍la̍ŋ tē lā chē pɛ̍ mī wānāā nyāa̍ su̍a̍ā le̍ Mɛ̍lɛ̄ka̍ wa̍ ō pīlɛ̍ ō dīmi̍ yōōŋgōo̍, kɛ̍ 
mī nyɛ̄ o̍ di̍mi̍ ko̍ŋ māā ō chō yɔ̄nɔ᷄ŋ ndo̍ ō yɔ̄nu̍ŋ te̍, mɛ̄ɛ̍ ya̍ Mɛ̍lɛ̄ka̍ Ya̍a̍wɛ̄ɛ̍ hu̍i̍ 
ndu̍ ni̍. Ndu̍yɛ̍ wānāā nyāa̍ su̍a̍ā ka̍ŋ le̍ Mɛ̍lɛ̄ka̍ mā dīmī yo̍o̍ŋgūlā wāā le̍nde̍ wa̍ 
ki̍nɛ̍i̍, I̍ cho̍ nda̍ hūnɔ̄ɔ̄ tɛ̄ɛ̄mbūū kpo̍u̍, mi̍ so̍li̍ nda̍ wānāā nīa̍a̍ tɛ̄ɛ̄ŋ I̍sɔ̄lūɛ̄ī. 

10Ndu̍yɛ̍ wānāa̍ su̍a̍ā ka̍ŋ le̍ Mɛ̄lɛ̄ka̍ wa̍ ni̍, a̍ wānāa̍ ku̍ā o̍ wānāā kāŋ ndo̍ le̍ mā 
nyūna̍ ya̍ dīōm nda̍, nda̍ kpo̍u̍ ya̍ I̍ tu̍sī nyɛ᷅ pālāā pīlɛ̍ kōŋ chōo̍ ni̍. 

11Ko̍ŋ cho̍ tōsā ni̍, fɛ̍ɛ̍ŋ a̍ fɛ̍ɛ̍ŋ bɛ̍ɛ̍ nya̍ wāŋnda̍ I̍sɔ̄lūɛ̄ī, lā kɛ̍ɛ̄ lɛ̍ ya̍ mī lā fāŋa̍ŋ o̍ 
nɛ̄i̍ nūu̍ chōo̍ le̍. Ndu̍yɛ̍, yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ a̍a̍ to̍sā pa̍a̍ndū mi̍ lā sīmnu᷄ŋ a̍ 
nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, lā to̍sā lɛ̍ ndu̍ le̍. Lā chō hūnɔ̄ɔ̄ sīmnɔ᷄ŋ wa̍nāā nī, ndu̍yɛ̍ mī 
ya̍ bɛ̍ɛ̍ I̍ si̍mnu᷄ŋ Mɛ̍lɛ̄ka̍ nyā. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

A̍ mɛɛ̄ ̍Mɛl̄ɛk̄a̍ tɛɛ̄m̄būū niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
12O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍ā. 

13Mbo̍ dīmūl la̍ āā, “Wāna̍ chi̍o̍o̍ Īsi̍kīāā, lēlɛ̄ŋ o̍ lēlɛ᷄ŋ le̍ kɛ̍ɛ̍ wāa̍ sa̍kpō a̍ ya̍ Mɛ̍lɛ̄ka̍ 
pɛ̍, dɛ̍nɛ̍ pa̍lāa̍ ya̍ I̍ tu̍sī le̍ŋ chōo̍ ni̍, mī to̍sa̍ mī nyɛ̄ dīa̍a̍ chūū o̍ lɛ̄ŋndē lēŋ ni᷄ŋ 
kpo̍u̍, mī yīmā bɛ̄ndūa̍ŋ mā de᷅l lo̍ŋ. Ndu̍yɛ̍ wāna̍ chi̍e̍e̍ ni̍, chɔ̄lū ni̍, mā sɔ̄la̍ 
pīɔ̍mndo̍. 

14Mi̍ chē bɛ̍ɛ̍ Nu̍u̍wā ni̍, Da̍a̍ni̍ɛ̍ɛ̄ ni̍, a̍ Cho̍o̍bū, mi̍ nda̍ a̍a̍ wa᷅ wānāā sa̍kpō ya̍ 
Mɛ̄lɛ̄ka̍ o̍ hɔ̄l, kɛ̍ nda̍ a̍a̍ yɔ̍ŋ bɛ̍ɛ̍ mī nda̍ a̍a̍ wa̍ o̍ lɛ̄ŋndē lēŋ ni᷄ŋ, nda̍ a̍a̍ nɔ̍lā mī 
nda̍ a̍a̍ chi̍i̍ndi̍a̍a̍ yōōmūlā wānāā kāŋ le̍ sa̍kpōyɛ̍ī ndɛ̄i̍ le̍, nda̍ pi̍la̍ ko̍ni̍ nda̍ a̍a̍ 
chi̍ndā ni̍ŋ ni̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

15Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Tē ko̍ŋ te̍, I̍ yɔ̍ŋ vīsīāā bīyāa̍ o̍ lɛ̄ŋndē 
lēŋ ni᷄ŋ le̍ mā kɔ̍ di̍ū wānāa̍ cho̍ lo̍ŋ nda̍, ndu̍yɛ̍ mā tōsa̍ mī lɛ̄ŋnde̍ŋ lē lo᷄ fo̍ndō, 
wānā o̍ wānā nɔ̍lā mbō kēēku̍ lo̍ŋ te̍, le̍ sīōōŋīī vīsīāā bīyāa̍. 

16Nda̍ a̍a̍ yɔ̍ŋ bɛ̍ɛ̍ mī wānāā yāa̍wa̍ ha̍ā nda̍ a̍a̍ wa̍ o̍ lɛ̄ŋndē lēŋ ni᷄ŋ, ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, chūāūwāā ndāa̍ bɛ̍ɛ̍ nda̍ a̍a̍ nɔ̍lā mī 
nda̍ a̍a̍ chi̍i̍ndi̍a̍a̍ le̍. Nda̍ pi̍la̍ ko̍ni̍ nda̍ a̍a̍ chi̍ndā ni̍ŋ ni̍, kɛ̍ lɛ̄ŋnde̍ŋ nde̍ŋ, mī le̍e̍ 
lo̍ fo̍ndō. 

17“Tē ko̍ŋ te̍, I̍ to̍sa̍ ya̍a̍mɔ̍ɔ̍wa̍ hu᷄ŋ de᷅l lɛ̄ŋndē lēŋ chōo̍ ā tɛ̄ɛ̄mbu̍u̍ le̍ŋ kpo̍u̍ a̍ 
mɔ̄ɔ̄ŋ fāŋndo̍ŋ. Nyɛ̄ o̍ nyɛ̄ yōōmāa̍ cho̍ o̍ lɛ̄ŋndē lēŋ ni᷄ŋ, wāna̍ chi̍e̍e̍ ni̍, chɔ̄lū ni̍, 
nda̍ kpo̍u̍ mī to̍sa̍ mā dīu̍ nda̍. 

18Nda̍ a̍a̍ yɔ̍ŋ bɛ̍ɛ̍ mī wānāā yāa̍wa̍ ha̍ā nda̍ a̍a̍ wa̍ o̍ lɛ̄ŋndē lēŋ ni᷄ŋ, ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, chūāūwāā ndāa̍ bɛ̍ɛ̍ nda̍ a̍a̍ nɔ̍lā mī 
nda̍ a̍a̍ chi̍i̍ndi̍a̍a̍ le̍. Nda̍ pi̍la̍ ko̍ni̍ nda̍ a̍a̍ chi̍ndā ni̍ŋ ni̍. 

19“Tē ko̍ŋ te̍, I̍ dɔ̍ɔ̍nu᷄ŋ tu̍mbe̍ a̍ nda̍ o̍ ka̍lā ka̍lā, I̍ tu̍si̍ nda̍ nāā wɔ̄ɔ̍ŋ bɛ̄ndōo̍ chōo̍, 
I̍ di̍u̍ nda̍ dīūwo̍ pīla̍, wāna̍ chi̍e̍e̍ ni̍, chɔ̄lū ni̍, I̍ ba̍su̍ nda̍ tɛ̍ɛ̍. 

20Nda̍ a̍a̍ yɔ̍ŋ bɛ̍ɛ̍ mī Nu̍u̍wā, a̍ Da̍a̍ni̍ɛ̍ɛ̄, a̍ Cho̍o̍bū, nda̍ a̍a̍ wa̍ o̍ lɛ̄ŋndē lēŋ ni᷄ŋ, ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, chūāūwāā ndāa̍ bɛ̍ɛ̍ nda̍ a̍a̍ 
nɔ̍lā mī nda̍ a̍a̍ chi̍i̍ndi̍a̍a̍ le̍. Nda̍ pi̍la̍ ko̍ni̍ nda̍ a̍a̍ chi̍ndā ni̍ŋ ni̍ le̍ sa̍kpōyɛ̍ī ndɛ̄i̍.” 

21Le̍la̍ŋ nyɛ̄ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ho̍ō ni̍. Ō dīmi̍ 
āā, “I̍ cho̍ Chūlu̍sɛ̄lɛ̄m dɛ̍nɛ̍la̍ pa̍lāālā wɔ̄ɔ̍ŋnda̍ŋ tūsī chōo̍ la̍ŋ hi̍ɔ̍ɔ̍lu̍, ya̍a̍mɔ̍ɔ̍wa̍ 
chō nda̍ hūnɔ̄ɔ̄ dēlɔ̄ɔ̄ chōo̍, mī yīmā bɛ̄ndūa̍ŋ mā tōl nda̍ chōo̍, mī vīsīāā bīyāa̍ tīu̍ 

o̍ lɛ̄ŋndē ndāle̍ŋ ni᷄ŋ, ndu̍yɛ̍ mī nāālā wɔ̄ɔ̍ŋnda̍ŋ lā tīu̍ nda̍ tɛ̄ɛ̄ŋ. O̍ ko̍ŋ, wāna̍ chi̍e̍e̍ 
ni̍, chɔ̄lū ni̍, mī tɛ̍ɛ̍mbu̍u̍ nda̍. 

22Kɛ̍ ndu̍yɛ̍, I̍ chi̍ī ni̍ŋ wa᷅ŋnda̍ Chūlu̍sɛ̄lɛ̄m dīū kpo̍u̍ le̍. Wāŋnda̍ ā ti᷄ŋ ā lō ni̍ŋ 
yo̍o̍mū Chūlu̍sɛ̄lɛ̄m. Kɛ̍ ndu̍yɛ̍ a̍ lo᷅ ni̍ŋ ka̍ŋ yo̍o̍mū, ma̍ kīndī ma̍ chīīndīāā pūa̍a̍ 
ndāa̍, a̍ chūāūwāā ndāā la̍a̍ndūa̍a̍ wa̍, tē ā hīŋ nāa̍ nya̍ chūā pɛ̍, mī lā chīi̍ ka̍a̍lā 
ndāla̍ŋ a̍ kēlā ndāla̍ŋ chɔ̍, lā chō sīnā māā wānāā yɔ̄ŋ wɔ̄ɔ̍ŋnda̍ kpe̍e̍kpe̍i̍ nda̍ chō 
ni̍. O̍ ko̍ŋ, mī lā sīna̍ māā dɛ̍nɛ̍ pa̍lāā ya̍ I̍ tu̍si̍ wāŋnda̍ Chūlu̍sɛ̄lɛ̄m chōo̍ wo̍, māā 
ō nɛ̄ī kpe̍e̍kpe̍i̍ ya̍ I̍ to̍sa̍ ndi̍ ni̍. 

23Tē wāŋnda̍ ha̍ā ā kōma̍l nya̍ pɛ̍, mī lā chē ka̍ālā ndāla̍ŋ a̍ kēlālā ndāla̍ŋ, lā chō 
sīnā māā nyɛ̄ o̍ nyɛ̄ ya̍ I̍ to̍sa̍ a̍ nda̍, māā le̍ sa̍bū kpe̍e̍kpe̍i̍ ya̍ I̍ to̍sa̍ ndu̍ ni̍.” Nyɛ̄ 
Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

Īsi̍kīāā 15 

Tālo̍o̍ a̍ yɔm̄ mākīle̍pīiy̍o̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, yɔ̄m kīle̍pīi̍yo̍, vɛ̄ɛ̄ wānā tu̍ū ndu̍ a̍ yɔ̄mnde̍ 
ī pīlɛ̍i̍ o̍ būndɔ̍ɔ̍ ni᷄ŋ? 

3Wānā to̍o̍sīāā nyɛ᷅ chēle̍ŋ a̍ yɔ̄mndo̍ ho̍ō? Sīōndōōle̍ŋ bɛ̍ɛ̍ wānā nɔ̍lā mā to̍sa̍ a̍ 
ndu̍ le̍ nyɛ̄ lāndɔ̄ɔ̍? 

4Yɔ̄mndo̍ ho̍ō ō fūla̍ o̍ kōmɔ̄ɔ̄ ndɔ̄ɔ̍ kɔ̄ɔ̄lī, le̍ dɔ̄wɔ̄ɔ̍ o̍ yīŋ ko̍ni̍ o̍ bɛ̍nda̍ ni̍. Ndu̍yɛ̍, ā 
yɔ᷄ŋ bɛ̍ɛ̍ mbō ŋūɛ̄ a̍ lɛ̄ūwūŋ ndɔ̄ɔ̍ŋ kpo̍u̍, wānā nɔ̍lā mā so̍li̍ŋ kpe̍ku̍ a̍ pūltā ndɔ̄la̍ŋ? 

5Yɔ̄ŋndo̍ ho̍ō, wāŋnda̍ nɔ̍ lɛ̍ kpe̍ku̍ o̍ kpe̍ku̍ che᷅le̍ŋ a̍ ndu̍ le̍. Ndu̍yɛ̍ ā dɔ̄u̍ ndu̍ bɛ̍ɛ̍ 
o̍ yīŋ mbō ŋūɛ̄, wāŋnda̍ nɔ̍ kpe̍ku̍ o̍ kpe̍ku̍ a̍ pūltā ndɔ̄la̍ŋ te̍.” 

6Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Mɛ̄ɛ̍ 
yɔ̄m kīle̍pīi̍yo̍ ō wā nu̍a̍ā yɔ̄mnde̍ tɛ̄ɛ̄ŋ o̍ būndɔ̍ɔ̍ ni᷄ŋ, mɛ̄ɛ̍ le̍ dɔ̄wɔ̄ɔ̍ o̍ yīŋ ko̍ni̍ o̍ 
cho̍ ni̍ yɛ̍, le̍nde̍ ya̍ I̍ to̍sā ni̍ŋ a̍ wāŋnda̍ Chūlu̍sɛ̄lɛ̄m ni̍. 

7I̍ cho̍ nda̍ dɛ̍nɛ̍ pa̍lāā bɛ̄ndōo̍ tūsī chōo̍. Ā hɛ̄lu᷄ŋ o̍ yīŋnde̍ŋ ni᷄ŋ ma̍ chīndā, kɛ̍ 
yīŋnde̍ŋ lē chō nda̍ tɛ̄ɛ̄mbūū. Tē I̍ tu̍si̍ nda̍ dɛ̍nɛ̍ pa̍lāa̍ chōo̍ pɛ̍, o̍ ko̍ŋ nda̍ chō sīnā 
ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

8I̍ cho̍ tōsā mī lɛ̄ŋnde̍ŋ lē pīɔ̍l mī lē lo̍ fo̍ndō, kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ wāa̍ 
sa̍kpō ya̍ Mɛ̍lɛ̄ka̍ o̍ hɔ̄l lɛ̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ 
ndu̍ cho̍ ko̍ŋ ni̍. 

Īsi̍kīāā 16 

Chūlu̍sɛl̄ɛm̄ cho̍ māchūāā māā la̍nɔ ̍kɛɛ̍ ̍wāa̍ sa̍kpō wo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmūl la̍ āā, 

2“Wāna̍ chi̍o̍o̍ Īsi̍kīāā, chɔ̍ɔ̍mu̍u̍ Chūlu̍sɛ̄lɛ̄m, mā chɔ̍m ndu̍ sɔ̍ɔ̍ŋ wɔ̍ɔ̍ŋ o̍ to̍sa̍ wo̍ŋ, 
ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. 

3Di̍mu̍l ndu̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ I̍ di̍mi̍ ma̍a̍, chūlu̍sɛ̄lɛ̄m, 
tē ō wa̍ māā yɔ̄ŋɔ̄ɔ̄ pɛ̍, o̍ lɛ̄ŋndē Ke̍nāŋnde̍ŋ ni᷄ŋ ō fūla̍ tūm ni̍, lo̍ŋ ŋ̄ vēlu᷄ŋ ni̍. Fi̍nyā 
nūm, A̍mɔ̍lu̍a̍i̍tīi̍nɔ̍ɔ̍ o̍ wa̍ ni̍, kālā nu̍m yɛ̄, Hi̍ta̍i̍tīi̍nɔ̍ɔ̍ o̍ wa̍ ni̍. 

4Mɛ̄ɛ̍ nda̍ vēlū nu̍m, bɛ̄ɛ̄ndīāā o̍ bɛ̄ɛ̄ndīāā ā bɛ̄ɛ̄ndi̍a̍a̍ nu̍m, mɛ̄ɛ̍ nda̍ vīālū nu̍a̍ā 
chɛ̄lɛ̄kpɔ̍ɔ̍ mā tōōsi̍a̍a̍ ndu̍ pūle̍ŋ, ndu̍yɛ̍ mā pūlū ndu̍ a̍ si̍ɔ̍ɔ̍, mā sūu̍ ndu̍ chūɛ̄īya̍ŋ, 
o̍ ko̍ŋ kɔ̍ɔ̍lī mā mɔ̄ɔ̄si̍a̍a̍ ndu̍ mɔ̍ɔ̍su̍ mɔ̍ɔ̍su̍ o̍ kōlāla̍ŋ ni᷄ŋ yɛ̍ le̍. 

5Wānā o̍ wānā ve̍ mī nyīɛ̍ɛ̍ye̍ bīī ndu̍ le̍ nūm mbō bɛ̄ɛ̄ndi̍a̍a̍ nu̍m bɛ̄ɛ̄ndīāā nda̍ 
bɛ̄ɛ̄ndīāā chɛ̄lɛ̄kpɔ̍ɔ̍ wo̍ le̍. Mɛ̄ɛ̍ nda̍ vēlū nūm, wānā o̍ wānā ndu̍ o̍o̍ hɛ̍na̍ŋ a̍ nūm 
te̍, ma̍ chūā nu̍m le̍nde̍, ma̍ kɔ̍ ma᷅l nu̍m yōndōo̍ ni᷄ŋ na̍a̍ kpa̍yāŋnda̍. 

6“I̍ lo̍ hīōūwɔ̄ɔ̍, mi̍ ko̍māl nu̍m īhīni̍ yu̍u̍līa̍ŋndo̍, ā chō le̍nde̍ o̍ li̍ndɛ̍i̍ mɛ̄ɛ̍ nda̍ vēlū 
nu̍m yɛ̍. Mɛ̄ɛ̍ ya̍ I̍ ko̍māl nu̍m, I̍ chɛ̍l mā vī le̍. 

7O̍ ko̍ŋ, mi̍ māndā nu̍m mi̍ so̍lī nu̍m lēni᷄ŋ, mɛ̄ɛ̍ wāŋndo̍ tūāl nu̍a̍ā tɔ̄lɔ̄ɔ̍, mbō lo̍ 
kūɛ̍i̍ a̍ ndu̍ ko̍ŋ, mbō sōli̍ ndu̍ lēni᷄ŋ yɛ̍. Ndu̍yɛ̍, ma̍ hīndū ma̍ sīmnu᷄ŋ chu̍ā lāāndū. 
Mi̍ mɛ̄ɛ̄ya̍ŋ mā pīā nu̍m o̍ ībūŋ nyɛ̄ kɛ̄ndɛ̄ kɛ̍ndɛ̄, ndu̍yɛ̍, mi̍ yīīŋnde̍ chīīŋīāā nu̍m 
o̍ lēbōl kpo̍u̍. Kɛ̍ ndu̍yɛ̍ a̍ wa̍ wɔ̄ fo̍ndō, nyɛ̄ o̍ nyɛ̄ ve̍ nu̍m lēkɔ̄ɔ̍ le̍. 

8“Mɛ̄ɛ̍ ya̍ I̍ wa̍ hīōūwɔ̄ɔ̍ te̍le̍ŋndo̍ ō pīlɔ̍ɔ̍, mi̍ ko̍māl nu̍m, nu̍m o̍o̍ fu̍u̍lu̍u̍ ni᷅ŋ te̍le̍ŋ 
ŋ̄ hīōū wānā pɔ̍nɔ̍ kɔ̍ɔ̍lī. Kɛ̍ a̍ wa̍ wɔ̄ le̍nde̍ fo̍ndō. O̍ ko̍ŋ, mi̍ so̍lī dōma̍ nūu̍ mi̍ 
ku̍mbū nu̍m īsūla̍. Mi̍ ka̍a̍lā nu̍m, mi̍ ŋ̄ yīī kpe̍ma̍a̍ na̍a̍ nūm, ndu̍yɛ̍ ma̍ sīmnu᷄ŋ la̍a̍ 
ni̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ko̍ŋ ni̍. 

9“Mɛ̄ɛ̍ ya̍ I̍ ko̍ma̍l nu̍m, a̍ wa̍ le̍nde̍ o̍ li̍ndɛ̍i̍ mɛ̄ɛ̍ nda̍ vēlū nu̍m yɛ̍, mi̍ pu̍lū nu̍m fo̍, 
mi̍ su̍ū nu̍m chūɛ̄īya̍ŋ. 

10O̍ ko̍ŋ kɔ̍ɔ̍lī, mi̍ so̍lī kōlāla̍ kɛ̍ndɛ̄ kɛ̍ndɛ̄lā nda̍ hɔ̄ū lēchōo̍ nyɛ᷅ kɛ̄ndɛ̄ kɛ̍ndɛ̄la̍ŋ, 
a̍ kɔ̄vɛ̄i̍la̍ yāu̍ vīsīo̍o̍ ō kɛ̄ndɛ̄ kɛ̍ndɔ̄ɔ̍, a̍ kōlā kɛ̍ndɛ̄ kɛ̍ndɔ̄ɔ̍ le̍ yīīnɔ᷄ŋndo̍ o̍ lēbōl, a̍ 
dōmā vi̍lɛ̄ī kɛ̄ndɛ̄ kɛ̍ndɔ̄ɔ̍ mi̍ chu̍ɛ̍i̍ nu̍m. 

11Mi̍ chu̍ā yɔ̄lɔ̍ŋ a̍ kēla᷄ŋ lābāa̍ŋ mi̍ do̍vī nu̍m. 

12O̍ kōŋ kɔ̍ɔ̍lī, mi̍ ba̍ā nu̍m kēlɛ̄i̍ o̍ mi᷄ŋndo̍, mi̍ wo̍ū nu̍m kēla̍ŋ o̍ lānī, ndu̍yɛ̍ mi̍ 
wo̍ū nu̍m mɔ̍si̍l kɛ̍ndɛ̄ kɛ̍ndɛ̄ bɛ̄ndōo̍. 

13Mi̍ do̍vī nu̍m a̍ ko̍o̍līi̍yo̍ŋ, ndu̍yɛ̍ a̍ nyɛ᷄m cho̍ ŋ̄ tōōsīāā a̍ ka̍ni̍ŋ hu̍mbo᷄ŋ ndo̍ŋ. 
Ndu̍yɛ̍ nyɛ̄lā kɛ̄ndɛ̄ kɛ̍ndɛ̄la̍ŋ, a̍ dōmā vi̍lɛ̄ī kɛ̄ndɛ̄ kɛ̍ndɔ̄ɔ̍, a̍ nyɛ̄la̍ nda̍ hɔ̄ū lēchōo̍ 
nyɛ̍ kɛ̄ndɛ̄ kɛ̍ndɛ̄la̍ŋ, la̍ŋ nūm o̍o̍ wo̍u̍nūŋ ni̍. Nyɛ̄ nūm di̍a̍a̍ wa̍ bēe̍dīi̍ nda̍ tōōsīāā 
a̍ kōlō kɛ̍ndɛ̄ kɛ̍ndɔ̄ɔ̍ wo̍, a̍ līa̍a̍ŋ, a̍ chūɛ̄īmā ɔ̄li̍fīi̍ya̍ŋ ni̍. Ma̍ sīmnu᷄ŋ wa̍nā la̍nɔ̍ 
kɛ̍ndɛ̄ kɛ̍ndɛ̄ bɛ̄ndū, wānā a̍a̍ che᷅ nu̍m pɛ̍, āā wānā la̍nɔ̍ ma̍sāa̍ ni̍, a̍ nāŋɔ̄ɔ̍. 

14Mi̍ tɔ̍ɔ̍ nu̍mndo̍ tīū o̍ lɛ̄ŋnde̍ ni᷄ŋ kpo̍u̍ a̍ nāŋɔ̄ɔ̍. Mi̍ bɛ̍ɛ̍ndīāā nu̍m, mi̍ to̍sā ma̍ 
sīmnu᷄ŋ wa̍nā la̍nɔ̍ lēbɛ̄ɛ̄ bɛ̄ndū.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ 
wo̍ cho̍ ko̍ŋ ni̍. 

15Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Kɛ̍ nūm Chūlu̍sɛ̄lɛ̄m, ma̍ pūūlu᷄ŋ 
na̍ŋɔ̄ɔ̄ nūmndo̍, a̍ tɔ̍ɔ̍ nūm o̍o̍ nɔ̍ wo̍, ma̍ sīmnu᷄ŋ wa̍nā la̍nɔ̍ su̍u̍ndɛ̍i̍, ma̍ tūāl wāŋ 
pīāāndūāā bāla᷄ŋnda̍ kɔ̄ɔ̄lī. 

16Ma̍ chūā nyɛ̄lā ba̍ā kālālā ya̍ I̍ ke̍ nu̍m le̍ chūɛ̄ɛ̄nɔ᷄ŋndo̍ la̍ŋ, ma̍ bɛ̄ɛ̄ndīāā fo̍ndā 
nu̍m lāsōōlu̍u̍wo̍ nyɛ̄ kɛ̄ndɛ̄ kɛ̍ndɛ̄. Lo̍ŋ pūa̍a̍ nda̍ a̍a̍ ku̍ā ni᷅ŋ wāa̍ a̍ nūm ni̍. Sɔ̄ɔ̍ŋ 
ŋ̄ tōsa̍ wo̍ŋ, kāni̍ bɛ̍ɛ̍ ŋ̄ wāā le̍nde̍ ŋ̍ yɔ̍nu̍ŋ ndɔ̍ le̍, ndu̍yɛ̍ ŋ̄ yɔ̍nūŋ ndɛ̍ le̍. 

17Nyɛ̄m ŋ̄ko̍o̍līi̍ŋ, a̍ nyɛ̄m ka̍ni̍ŋ hu̍mbūŋ ya̍ I̍ ke̍ nu̍m le̍ chūɛ̄ɛ̄nɔ᷄ŋndo̍ wo̍ŋ, ma̍ 
chūā mu̍ŋ ma̍ tōōsīāā nyɔ̄ɔ̍ŋ māā vēla᷅ŋ ŋ̄wāŋ pīāāndū, ma̍ tōsā mɛ̄ɛ̍ wānā la̍nɔ̍ 
su̍u̍ndɛ̍i̍yo̍ ō tōsā yɛ̍, mā sōōlūū mu̍ŋ. 

18Nyɛ̄lā ba̍ā kālālā ya̍ I̍ ke̍ nu̍m lā hūāūwāā lēchōo̍ nyɛ̍ kɛ̄ndɛ̄ kɛ̍ndɛ̄ le̍ 
chūɛ̄ɛ̄nɔ᷄ŋndo̍ la̍ŋ, ma̍ chūā la̍ŋ ma̍ wōū mɛ̄lɛ̄ka̍ā nūm a̍a̍ ka̍ŋ. Chūɛ̄īmā ɔ̄li̍fīi̍mā ya̍ 
I̍ ke̍ nu̍m nda̍ŋ ni̍, nyɛ̄m chūŋ kɛ̄ndɛ̄ŋ ya̍ I̍ ke̍ nu̍m ndo̍ŋ ni̍, mu̍ŋ kpo̍u̍ ma̍ chūā 
ma̍ sōlī sa̍lāla̍ŋ o̍ nda̍ lo̍. 

19Nyɛ̄ dīāā ya̍ I̍ ke̍ nu̍m le̍ dīo̍o̍ wo̍, bēe̍dīi̍ nda̍ tōōsīāā a̍ kōlō kɛ̍ndɛ̄ kɛ̍ndɔ̄ɔ̍ wo̍, a̍ 
chūɛ̄īmā ɔ̄li̍fīi̍ya̍ŋ, a̍ līa̍a̍ŋ, ma̍ chūā ma̍ sōlī sa̍lāla̍ŋ o̍ mɛ̄lɛ̄ka̍ā nūm a̍a̍ ka̍ŋ ndo̍, le̍ 
mī chūŋ kōŋ kōma̍l nda̍ mā na᷄ŋ kɔ̄l.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō 
dīmi̍ wo̍ cho̍ ko̍ŋ ni̍. 

20-21Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “Kɛ̄ɛ̄ ŋ̄ kɛ̄ɛ̍ ya̍ mā bālu̍ su̍u̍ndāa̍ wo̍, 
a̍ hi̍ni̍ kɔ̍l a̍ ke̍ŋ te̍. Ma̍ lō o̍ ko̍ŋ ma̍ chūā pūa̍a̍ nīa̍a̍, a̍ chūāūwāā nīāā la̍a̍ndūa̍a̍ na̍a̍ 
ŋ̄ vēlū na̍a̍ nūm nda̍, ma̍ sōlī nda̍ sa̍lāla̍ŋ o̍ mɛ̄lɛ̄ka̍ā nūm a̍a̍ ka̍ŋ ndo̍. 

22Hīōūwɔ̄ɔ̍ tu̍ŋ ŋ̄ chō lāchī a̍ sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ tōsāa̍ ni̍, mā bālu̍ 
su̍u̍ndāa̍. A̍ cho̍ yi̍ya᷄ŋ a̍ bōōndi̍i̍ nda̍ vēlū nu̍m, mi̍ ko̍māl nu̍m yūūlīa̍ŋndo̍ le̍nde̍ 
o̍ li̍ndɛ̍i̍yo̍ ve̍ le̍.” 

Nyɛ ̄Chūlu̍sɛl̄ɛm̄ to̍sa̍ māā wānā la̍nɔ ̍tia̍̍māā wo̍ 
23Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, 
“Chūlu̍sɛ̄lɛ̄m, dɛ̍nɛ̍ pa̍lāā bɛ̄ndōo̍ chō le̍ nūm. Kpūndɛ̍ bɛ̄ndōo̍ wā ni̍ŋ le̍ nūm, kāni̍ 
fo̍ndōle̍ le̍ yɔ̄ŋ nūm wɔ̍ɔ̍ŋndo̍. Ō fūla̍ o̍ sɔ̄ɔ̍ŋ wɔ̍ɔ̍ŋ ŋ̄ tōsa̍ mu᷅ŋ ndo̍ŋ kɔ̄ɔ̄lī, 

24ma̍ lō o̍ ko̍ŋ ma̍ tīū fo̍ndāŋndā lāsōōlu̍u̍la̍ŋ tāŋgūllo̍, o̍ nɛ̄īla̍ŋ da̍ŋga̍la̍ le̍ mɛ̄lɛ̄ka̍ā 
nūmnda̍ sōōlūūwo̍, mā tōsā sɔ̍ɔ̍ŋ nu̍m tīāma᷄ŋ ndo̍ŋ. 

25Ma̍ tīū fo̍ndāŋndā lāsōōlu̍u̍la̍ŋ o̍ bɛ̍ɛ̄la̍ŋ kpo̍u̍, mā kūā na̍ŋɔ̄ɔ̄ nūmndo̍ pīsīo̍o̍ lo̍ŋ 
wa᷅ŋ pīāāndūa̍a̍ kɔ̄ɔ̄lī. Ma̍ yɔ̄ŋgu᷄ŋ nu᷅m pi̍la̍ o̍ wāŋ pīāāndūa̍a̍ bāla᷄ŋnda̍ lo̍, ma̍ 
sīmnu᷄ŋ wa̍nā su̍u̍ndɛ̍i̍ bɛ̄ndōo̍ o̍ tāndā kōŋ ni᷄ŋ kpo̍u̍. 

26Ndu̍yɛ̍, ma̍ yɔ̄ŋgu᷄ŋ vɛ̍lɛ̄ nūm pīla̍ o̍ wāŋnda̍ I̍chi̍pī lo̍, wānāā nya̍ chīɛ̄ɛ̄li̍āŋ nda̍, 
a̍ nɔ̍ yēēmɛ̍i̍ wānā la̍nɔ̍ɔ̍ nɔ̄ bɛ̄ndōo̍ wa̍, ma̍ tōsā mi̍ chɔ̍ɔ̍lū tu̍mbe̍ dɔ̍ɔ̍nɔ᷄ŋ a̍ nūm. 

27“O̍ ko̍ŋ, mi̍ tu̍sī nu̍m nyɛ̄ pālāa̍ chōo̍, mi̍ po̍o̍ndā lɛ̄ŋndē nūmnde̍ŋ lē ti᷄ŋ. Mi̍ ma᷅l 
nu̍m ya̍a̍mɔ̍ɔ̍wa̍a̍ nu̍mnda̍ o̍ bā, nda̍ yɔ̍nūŋ ni̍ māā Fīli̍i̍tīāŋnda̍. Wāŋnda̍ ha̍ā, mi̍ 

si̍ɔ̍mbu̍la̍ŋ lā bīī nda̍ a̍ ka̍ālā nūmnda̍ su̍u̍ndɛ̍i̍la̍ŋ. Ndu̍yɛ̍ mi̍ to̍sā ma̍ tōsā a̍ nūm 
mɛ̄ɛ̍ nda̍ yēēma̍ yɛ̍. 

28“Ma̍ lō vɛ̄lɛ̄ o̍ ko̍ŋ ma̍ yɔ̄ŋgu᷄ŋ nu᷅m pi̍la̍ o̍ wāŋ pīāāndūāā Āsi̍i̍līāŋnda̍ lo̍, kāni̍ 
fo̍ndōle̍, nūm o̍o̍ hi̍nī kɔ᷅l a̍ wānā pɔ̍nɔ̍ pi᷅lɛ̍ le̍. Ndu̍yɛ̍ a̍ yɔ̄ŋgɔ᷄ŋ ko̍ŋ o̍ nda̍lo̍ kpo̍u̍, 
a̍ hi̍ni̍ kɔ̍l te̍. 

29O̍ ko̍ŋ kɔ̍ɔ̍lī, ma̍ mūli᷄ŋ vɛ̍lɛ̄ Ba̍bi̍lɔ̄ŋnda̍ kɔ̄ɔ̄lī, wānāā lēyākūāā bɛ̄ndūa̍a̍, kɛ̍ nda̍ 
bɛ̍ɛ̍ mɛ̄ɛ̍ o̍ mɛ̄ɛ̍ nda̍ a̍a̍ wa̍ a̍ nūm, nda̍ a̍a̍ hi̍nī nu̍m kɔ̄l te̍.” 

30Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, 
“Chūlu̍sɛ̄lɛ̄m, yēēmɛ̍i̍ ti̍a̍mɛ̄ī bɛ̄ndūi̍ cho̍ o̍ kɔ̄l nūmndo̍ ni᷄ŋ nde̍ ī chō ī bɔ̄ɔ̍, ma̍ wā 
sɔ̄ɔ̍ŋ wɔ̍ɔ̍ŋ wāā nu̍a̍ā tōsāa̍, mɛ̄ɛ̍ wānā la̍nɔ̍ su̍u̍ndɛ̍i̍ nɔ̍ ho̍ō lāsi̍ɔ̍mbu̍ le̍ wo̍ ō tōsā 
sɔ̍ɔ̍ŋ yɛ̍. 

31Ma̍ lō o̍ ko̍ŋ, ma̍ tīū fo̍ndāŋndā lāsōōlu̍u̍la̍ŋ tāŋgūllo̍ o̍ bɛ̍ɛ̄lālāŋ kpo̍u̍, le̍ mɛ̄lɛ̄ka̍a̍ 
nūmnda̍ sōōlūūwo̍, ndu̍yɛ̍ mā kūā sɔ̍ɔ̍ŋ nu̍m sūūndɛ̍i̍yo̍ŋ tōsāa̍ lo̍ŋ. Ndu̍yɛ̍ nūm a̍ 
ve̍ bɛ̍ɛ̍ to̍sā mɛ̄ɛ̍ wāŋ lāāndūa̍a̍ ba̍lū su̍u̍ndāa̍ le̍ nyɛ̄ sɔ̄lāa̍ wa̍ ā tōsā yɛ̍ le̍, kāni̍ 
fo̍ndōle̍, nūm a̍ ve̍ pu̍a̍a̍ nyɛ̍ o̍ nyɛ̄ bīyɔ̄ɔ̄ o̍ bā le̍ wāa̍ a̍ nūm te̍. 

32A̍ wa̍ māwāā māā wānā la̍nɔ̍ su̍u̍ndɛ̍i̍, o̍ nɔ̍ ho̍ō yēēmɛ̍i̍ le̍ wāŋ pīāāndūāā mīālla̍, 
ō ve᷅ le̍ pɔ̍nɔ̍ ndɔ̄ le̍ wo̍. 

33Wāŋ lāāndūa̍a̍ ba̍lū ti̍ɔ̍mɔ̄ɔ̍ wa̍, nyɔ̄ɔ̍ŋ pūa̍a̍ kē nda̍ ni̍ le̍ wāa̍ a̍ nda̍. Kɛ̍ nūm nūm, 
nūm pi̍la̍ nūm o̍o̍ ke᷅ pu̍a̍a̍ nyɔ̄ɔ̍ŋ ni̍ le̍ nda̍ dɛ̄ɛ̄nīa̍a̍, le̍ hāli̍kpe̍ŋ mā wa᷄ a̍ nūm. 

34Nūm tīɔ̄mɔ̄ɔ̄ nūmndo̍ ō wa᷄ te̍ŋge̍le̍ŋ, a̍ wāŋ lāāndūa̍a̍ pīli̍a̍a̍ a̍ ba̍lū ti̍ɔ̍mɔ̄ɔ̍ le̍ nyɛ̄ 
sɔ̄lāa̍ wa̍. Nūm wānā pɔ̍nɔ̍ ndu̍ o̍o̍ hi᷅ŋ nāa̍ nūm chu̍a̍ mbō nyūna̍ nu̍m te̍, nūm o̍o̍ 
ku̍ā pu̍a̍a̍ nyūnāa̍ ni̍, le̍ mā wa᷄ a̍ nūm. Nūm pūa̍a̍ nda̍ a̍a̍ pa̍a̍wā nu̍m te̍, nūm pi̍la̍ 
nūm o̍o̍ pa̍a̍wā pu̍a̍a̍ ni̍.” 

A̍ mɛɛ̄ ̍Mɛl̄ɛk̄a̍ chō Chūlu̍sɛl̄ɛm̄ nyɛ ̄pālāa̍ tūsī chōo̍ yɛ ̍o̍kɔɔ̄ ̄
35Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Le̍la̍ŋ Chūlu̍sɛ̄lɛ̄m, nūm wānā la̍nɔ̍ 
su̍u̍ndɛ̍i̍yo̍ ho̍ō, ya̍ŋ ni᷅la̍ŋ mā tūēī nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍.” 

36Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ di̍mi̍ a̍a̍, “Chūlu̍sɛ̄lɛ̄m, le̍ te̍le̍ŋ o̍ te̍le̍ŋ 
a̍ wa̍ ō bɛ̄ɛ̄ndīa̍ŋ, le̍ mī pūa̍a̍ ā wa᷄ a̍ nūm. Mɛ̄ɛ̍ ŋ̄ wa̍ wānā la̍nɔ̍ su̍u̍ndɛ̍i̍ yɛ̍, ma̍ 
yūŋgā nūm pīla̍ sa̍ma̍a̍ nu̍mnda̍, a̍ nyɛ̄m nūm che᷅le̍ŋ ŋ̄ sōōlūū māā mɛ̄lɛ̄ka̍ā 
nūmndo̍ŋ o̍ hɔ̄l, ŋ̄ ya̍ Mɛ̍lɛ̄ka̍ tūl mu̍ŋ yɛ̄le̍ŋ ndo̍ŋ. Ma̍ dīū chūāūwāā nūmnda̍, ma̍ 
sōlī nda̍ sa̍lāla̍ŋ o̍ nyɛ̄m mu᷅ŋ ndo̍. Le̍la̍ŋ nūm bɛ̍ɛ̍, I̍ cho̍ nu̍m nyɛ̄ pālāa̍ tūsī chōo̍ 
mī di̍ī nu̍m mɛ̄ɛ̍ ŋ̄ tōsa̍ a̍ chāāŋnda̍ yɛ̍. 

37Le̍la̍ŋ, I̍ cho̍ sa̍ma̍a̍ nu̍mnda̍ kpo̍u̍ chu̍u̍ŋgīāā nāa̍ pi᷅lɛ̍, ā nūm o̍o̍ ka̍a̍la̍ kāālā 
bɛ̄ndōo̍ wa̍ ni̍, ā nūm o̍o̍ tu̍l ni᷅ŋ yɛ̄le̍ŋ nda̍ ni̍, mā hu᷄ŋ ba̍lū nu̍m si̍lɔ̍. O̍ ko̍ŋ, mī 
yu̍ŋga̍ nu̍m nda̍ o̍ hɔ̄l, nda̍ kpo̍u̍ mā chē nu̍m fo̍ndō. 

38I̍ cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ nūm o̍ ka̍lā ka̍la̍, le̍ mɛ̄ɛ̍ ŋ̄ sīmnu᷄ŋ la̍nɔ̍ su̍u̍ndɛ̍i̍ yɛ̍, 
a̍ le̍ wāŋndā chīe̍e̍ya̍a̍ ŋ̄ dīu̍ wa̍, mī ki̍lu̍l nu̍m yāmɛ̍i̍ le̍ nu̍m dɛ̍nɛ̍ pa̍lāa̍ tūsīo̍o̍ 
chōo̍ mī di̍ī nu̍m. 

39I̍ cho̍ nu̍m mālɔ̄ɔ̄ sa̍ma̍a̍ nu̍mnda̍ o̍ bā, ndu̍yɛ̍ fo̍ndāŋnda̍ lāsōōlu̍u̍la̍ ŋ̄ tāŋgu̍l le̍ 
mɛ̄lɛ̄ka̍a̍ nūmnda̍ sōōlūūwo̍, mā kūā sɔ̍ɔ̍ŋ nu̍m su̍u̍ndɛ̍i̍yo̍ŋ tōsāa̍ lo̍ŋ nda̍ŋ, mī 
sa̍ma̍a̍ nu̍mnda̍ ā pēsi̍ pe̍si̍ la̍ŋ kpo̍u̍. Ndu̍yɛ̍, nyɛ̄ o̍ nyɛ̄ chūɛ̄ɛ̄na᷄ŋ ŋ̄ nɔ̄, a̍ nyɛ̄m 
nu̍m ba̍ā kālāŋ ŋ̄ bāāyīāŋndo̍ŋ, a̍ chō mu̍ŋ pūŋgā kpo̍u̍ mā kūɛ̄nu᷄ŋ a̍ mu̍ŋ, mā mɛ̄i̍ 
nu̍m fo̍ndō fu̍u̍ mɛ̄ɛ̍ nda̍ vēlū nu̍m yɛ̍. 

40“Ā chō nu̍m hūnɔ̄ɔ̄ tōlɔ̄ɔ̄ chōo̍ ku̍ndā bɛ̄ndōo̍, mā vīī vi̍i̍ nu̍m a̍ pōūta̍ŋ, ndu̍yɛ̍, 
mā kīli̍ ki̍li̍ nu̍m ve̍e̍ ve̍e̍ a̍ mɔ̄ɔ̄ŋ ndāa̍ŋ fāŋndo̍ŋ. 

41Chīɛ̄īlā nūmnda̍ŋ kpo̍u̍, a̍ chō la̍ŋ hūnɔ̄ɔ̄ mɛ̄lī o̍ yīŋ mī lā ŋūɛ̄. Ndu̍yɛ̍ wāŋ 
lāāndūāā ku̍ndāa̍ o̍ hɔ̄l nda̍ wā ni̍ŋ nu̍m dɛ̍nɛ̍ pa̍lāa̍ tūsīo̍o̍ chōo̍ ni̍, nda̍ kpo̍u̍ mā 
chē. I̍ cho̍ tōsā mā ma̍l tīɔ̄mɔ̄ɔ̍ bālɔ̄ɔ̍, ndu̍yɛ̍, mā pɛ̍ŋgi̍ wāŋ pīāāndūa̍a̍ dɛ̄ɛ̄nīa̍a̍ a̍ 
nyɔ̄ɔ̍ŋ le̍ mā wa᷄ a̍ nūm. 

42Nyɛ̍ to̍sā mī pɔ̍lu̍l kɔ̄llo̍, ndu̍ pīlɛ̍ kpe̍ cho̍ ko̍ŋ ni̍. Tē ke̍ŋ I̍ yɔ̍nu̍ŋ dɔ̍ɔ̍ pɛ̍, I̍ do̍o̍nūŋ 
ndɛ̍ tu̍mbe̍ a̍ nūm o̍ ka̍lā ka̍lā, ndu̍yɛ̍ mī pa̍ŋa̍la̍ nu̍m te̍. 

43Kūɛ̄ī ya̍ I̍ de᷅ a̍ nūm o̍ chɔ̄nɔ᷄ŋ nu̍mndo̍ ni᷄ŋ nde̍, a̍ nɔ̍la̍ mā lo̍o̍nu̍ŋ a̍ ndi̍ le̍. Ma̍ 
tōsā mi̍ du̍a̍u̍nu᷄ŋ tu̍mbe̍ a̍ nūm, a̍ sɔ̄ɔ̍ŋ wɔ̍ɔ̍ŋ ŋ̄ wa̍ tōsāa̍ ki̍nɛ̍i̍ yo̍ŋ. Le̍ he̍ī, I̍ cho̍ 
nu̍m dɛ̍nɛ̍ pa̍lāa̍ tūsī chōo̍, kāni̍ fo̍ndōle̍ le̍ yɔ̄ŋndā nūmnda̍ wɔ̍ɔ̍ŋnda̍ŋ. Ō cho̍ lɛ̍ le̍ 
sɔ̄ɔ̍ŋ wɔ̍ɔ̍ŋ ŋ̄ wa̍ mu᷅ŋ tōsāa̍, sɔ̄ɔ̍ŋ ya̍ I̍ tu̍l yɛ̄le̍ŋ tūl bɛ̄ndōo̍ wo̍ŋ te̍, kɛ̍ ma̍ mūli᷄ŋ 
vɛ̍lɛ̄ wāŋ pīāāndūāā chēle̍ŋnda̍ bālɔ̄ɔ̍ kɔ̄ɔ̄lī le̍ wāa̍ a̍ nu̍m.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ko̍ŋ ni̍. 

Ka̍ā kālāa̍ nɔ ̄wo̍ ndu̍ ko̍ni ̍chūā ndɔɔ̄ ̍nɔ ̄ni ̍
44Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Chūlu̍sɛ̄lɛ̄m, wāŋnda̍ chō 
hūnɔ̄ɔ̄ tālo̍o̍ dīmī a̍ nūm o̍kɔ̄ɔ̄ āā, ‘Ka̍ā kālāa̍ nɔ̄ wo̍, ndu̍ ko̍ni̍ chūā ndɔ̄ɔ̍ bɛ̍ɛ̍ ndu̍ 
to᷅l kɔ̍ɔ̍lī ni̍.’ 

45Ka̍ā kālā nu̍m wa̍ chōo̍ wo̍, ndu̍ ko̍ni̍ ŋ̄ tōl ho̍ō kɔ̄ɔ̄lī ni̍. Mɛ̄ɛ̍ kālā nu̍m ndu̍ o̍o̍ tu̍l 
pɔ̍nɔ̍ ndɔ̍ lēyɛ̄ a̍ chūāūwāā ndūa̍a̍ yɛ̍, le̍nde̍ ko̍ni̍, nūm bɛ̍ɛ̍ nūm tu̍l pɔ̍nɔ̍ nu̍m lēyɛ̄ 
a̍ chūāūwāā nūmnda̍ ni̍. Ndu̍yɛ̍ bɛ̄ nūm ni̍, pɔ̄mbɔ̄ nūm ni̍, nda̍ bɛ̍ɛ̍ ka̍ā pīlɛ̍ kōŋ 
ko̍ni̍ nda̍ tōl kɔ̄ɔ̄lī ni̍, ma̍ tūl pīāāndūāā ndāa̍ a̍ chūāūwāā ndāa̍ lēyɛ̄. Kālā nya̍, 
Hi̍ta̍i̍tīi̍nɔ̍ɔ̍ o̍ wa̍ ni̍, fi̍nyā nyā, A̍mɔ̍lu̍a̍i̍tīi̍nɔ̍ɔ̍. 

46“Sāme̍e̍līāā bā lūāŋndo̍, a̍ chūāūwāā ndūāā la̍a̍ndūa̍a̍, ndu̍ cho̍ bɛ̄ nūm ni̍. 
Ndu̍yɛ̍, So̍dɔ̄m bā tōūwo̍, a̍ chūāūwāā ndūāā la̍a̍ndūa̍a̍, ndu̍ cho̍ pɔ̄mbɔ̄ nūm ni̍. 

47Ka̍ā o̍ ka̍ā wɔ̄ɔ̍ŋ chi̍o̍o̍ŋ mu᷅ŋ ŋ̄ wa̍ chōo̍, nūm bɛ̍ɛ̍ ma̍ tūāl ka̍ālā lāŋ kɔ̄ɔ̄lī, ndu̍yɛ̍ 
ō bēndu̍ bɛ̍ɛ̍ ti᷅ŋ te̍, mi̍ nūm tōsā bɛ̍ɛ̍ sɔ̍ɔ̍ŋ wɔ̍ɔ̍ŋ chēle̍ŋ ŋ̍ hi̍o̍ū bɛ̍ɛ̍ ka̍ālā ndāla̍ la̍ŋ 
lēwɔ̄ū wo̍ŋ.” 

48Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍ mbo̍ dīmī āā, “I̍ 
me̍na̍ŋ po̍, nūm ni̍, chūāūwāā nūm a̍a̍ la̍a̍ndūa̍a̍ ni̍, yɔ̄ŋ wɔ̄ɔ̍ŋ nya̍ tōsa̍ wo̍, So̍dɔ̄m 
wa̍nā nu̍m, nda̍ chūāūwāā ndūāā la̍a̍ndūa̍a̍, ā tōsa̍ ndu̍ le̍. 

49So̍dɔ̄m wa̍nā nu̍m, nda̍ chūāūwāā ndūāā la̍a̍ndūa̍a̍, wānāā yōŋgāa̍ nda̍ wa̍ ni̍, 
kāni̍ fo̍ndōle̍, le̍ mɛ̄ɛ̍ nda̍ a̍a̍ nɔ̍ nyɛ̄ dīa̍a̍ ta̍u̍ ta̍u̍, ma̍ wā a̍ kɔ̄l nyūlū yɛ̍. Ndu̍yɛ̍ ā 
māla̍ wa̍nāā tāmbɛ̍i̍ya̍ a̍ wānāa̍ bālā hāvɛ̍i̍ya̍ le̍. 

50Ma̍ sīmnu᷄ŋ wa̍nāā hɔ̄lāā hēēlāā bɛ̄ndū, ndu̍yɛ̍, sɔ̄ɔ̍ŋ ya̍ Mɛ̄lɛ̄ka̍ tu᷄l yɛ̄le̍ŋ tūl 
bɛ̄ndōo̍ wo̍ŋ, mu̍ŋ ko̍ni̍ nda̍ wa̍ tōsāa̍ le̍ te̍le̍ŋ o̍ te̍le̍ŋ ni̍. Mɛ̄ɛ̍ ya̍ I̍ che᷅ nyɛ̄ nda̍ wa̍ 
tōsāa̍ wo̍, mi̍ tɛ̍ɛ̍mbūū nda̍. 

51“Kɛ̍ mī di̍mu̍l nu̍m Chūlu̍sɛ̄lɛ̄m, yɔ̄ŋ wɔ̄ɔ̍ŋ nūm to̍sa̍ wo̍, tɛ̄ndāa̍ tɛ̄ɛ̄ŋ bɛ̍ɛ̍ 
Sāme̍e̍līāā to̍sa̍ ndu̍ le̍. Sɔ̄ɔ̍ŋ wɔ̍ɔ̍ŋ ŋ̄ tōsa̍ mi̍ ya̍ Mɛ̍lɛ̄ka̍ tūl mu̍ŋ yɛ̄le̍ŋ tūl bɛ̄ndōo̍ 
wo̍ŋ, wānā tu̍ū mu̍ŋ bɛ̍ɛ̍ a̍ sɔ̄ɔ̍ŋ Sāme̍e̍līāā nda̍ So̍dɔ̄m a̍ to̍sa̍ wo̍ŋ te̍. Tē wānā tu̍u̍ 
sɔ̄ɔ̍ŋ wɔ̍ɔ̍ŋ ŋ̄ tōsa̍ wo̍ŋ, a̍ ŋ̄ wānāya᷅ŋ nūmndo̍ŋ mu᷅ŋ ā tōsa̍ wo̍ŋ pɛ̍, chūa̍a̍ wānā 
chu̍ā ndi̍ ni̍, māā nda̍ tōsa̍ bɛ̍ɛ̍ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍. 

52Le̍la̍ŋ nūm Chūlu̍sɛ̄lɛ̄m, ā chō nu̍m hūnɔ̄ɔ̄ bɛ̄ɛ̄la̍ŋ tɛ̄ɛ̄mbūū, kāni̍ fo̍ndōle̍ yɔ̄ŋ 
wɔ̄ɔ̍ŋ ŋ̄ tōsa̍ wo̍ ō chō ō bɔ̄ɔ̍, ō hīōū yɔ̄ŋ wɔ̄ɔ̍ŋ Sāme̍e̍līāā a̍ So̍dɔ̄ŋ a̍ to̍sa̍ wo̍, 
wānāya᷅ŋ nūmndo̍ŋ. Tē wānā tu̍u̍ nyɛ̄ ŋ̄ tōsa̍ wo̍ a̍ nyɛ̄ nda̍ tōsa̍ wo̍ pɛ̍, dīmīo̍o̍ 
wānā di̍mī ni̍ māā nda̍ nda̍ tōsa̍ bɛ̍ɛ̍ yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ te̍. Le̍la̍ŋ, ā chō hūnɔ̄ɔ̄ 
bɛ̄ɛ̄ chu̍wɔ̄ɔ̄ nūm Chūlu̍sɛ̄lɛ̄m, mī si̍ɔ̍mbu̍la̍ŋ lā bīī nu̍m, kāni̍ fo̍ndōle̍, mi̍ chē bɛ̍ɛ̍ 
mi̍ wānāya᷅ŋ nūmndo̍ŋ mu᷅ŋ ā wā wānāā yɔ̄ŋ wɔ̄ɔ̍ŋ ni̍, kɛ̍ ka̍ālā nūmnda̍ŋ lā tōsa̍ 
mi̍ wāŋnda̍ chūā nda̍ māā nda̍ chō bɛ̍ɛ̍ wa̍nāā kɛ̄ndɛ̄.” 

A̍ mɛɛ̄ ̍So̍dɔm̄ a̍ Sāme̍e̍līāā a̍ mii̍ŋ̍gū niŋ̍ māā pāāndū yɛ ̍o̍kɔɔ̄ ̄
53Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Te̍le̍ŋ cho̍ fūūlūū, 
Sāme̍e̍līāā ni̍, So̍dɔ̄m ni̍, a̍ chūāūwāā ndāā la̍a̍ndūa̍a̍ lātūlu̍, I̍ cho̍ nda̍ mīŋgī nɛ̄ŋī. 
Nyɛ̄ o̍ nyɛ̄ nda̍ a̍a̍ nɔ̍, I̍ cho̍ nda̍ mīŋgī o̍ bā, mī to̍sa̍ mā mīīŋgu̍ māā pāāndū. Ndu̍yɛ̍, 
nūm Chūlu̍sɛ̄lɛ̄m nūm bɛ̍ɛ̍, nyɛ̄ o̍ nyɛ̄ nūm o̍o̍ nɔ̍, I̍ cho̍ nu̍m mīŋgī o̍ bā, mī to̍sa̍ 
mā mi̍i̍ŋgu̍ māā pāāndū. 

54Chūlu̍sɛ̄lɛ̄m, ā chō hūnɔ̄ɔ̄ lābɛ̄ɛ̄ ta̍mbu̍, mī si̍ɔ̍mbu̍la̍ bɛ̍ndūla̍ŋ lā bīī nu̍m, kāni̍ 
fo̍ndōle̍, le̍ sɔ̄ɔ̍ŋ wɔ̍ɔ̍ŋ ŋ̄ tōsa̍ wo̍ŋ. Yɔ̄ŋndā nūmnda̍ wɔ̍ɔ̍ŋnda̍ŋ lā tōsa̍, mi̍ 
wānāya᷅ŋ nūmndo̍ŋ mu᷅ŋ nāŋ kɔ̄l māā nda̍ tōsa̍ bɛ̍ɛ̍ yɔ᷅ŋ wɔ̄ɔ̍ŋ te̍. 

55Wānāya᷅ŋ nūmndo̍ŋ, So̍dɔ̄m a̍ Sāme̍e̍līāā, a̍ chūāūwāā ndāā la̍a̍ndūa̍a̍, ā chō 
mīīŋgū māā pāāndū mɛ̄ɛ̍ nda̍ wa̍ yɛ̍. Ndu̍yɛ̍ nūm bɛ̍ɛ̍, nya̍ chūāūwāā nūm a̍ 
la̍a̍ndūa̍a̍, lā chō mīīŋgū māā pāāndū. 

56Chūlu̍sɛ̄lɛ̄m, a̍ wa̍ chi̍e̍e̍ yōŋgā bɛ̍ndū. Bōōndi̍i̍ ŋ̄ wa̍ lēcho̍ō ve̍, ma̍ chūā So̍dɔ̄m 
nyɛ̄ fo̍ndō fu̍u̍ nu̍m o̍ hɔ̄l. 

57Kɛ̍ ndu̍yɛ̍, nūm bɛ̍ɛ̍ yɔ̄ŋndā nūmnda̍ wɔ̍ɔ̍ŋndā ŋ̄ wa̍ vīōŋɔ̄ɔ̍ la̍ŋ lā chɔ̄mnu̍ŋ 
kpe̍nde̍ke̍le̍. Nūm bɛ̍ɛ̍ ā si̍mnu᷄ŋ nyɛ᷅ fo̍ndō lɛ̄ŋndē I̍dɔ̄mnde̍ŋ, a̍ lɛ̄ŋndē 
Fīli̍i̍tīāŋnde̍ŋ, a̍ lɛ̄ŋīi̍ ba̍lu̍ nu̍m mi̍ ī tūl nu̍m lēyɛ̄ ve̍ o̍ hɔ̄l. 



1764 

 

 
Kisi Bible Quick 

© 2013 Bible Society in Liberia. 
 

 
 

 

58Dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ ŋ̄ tōsa̍, sɔ̄ɔ̍ŋ su̍u̍ndɛ̍i̍ ŋ̄ wa᷄ chōo̍ wo̍ŋ ni̍, a̍ sɔ̄ɔ̍ŋ wɔ̍ɔ̍ŋ ya̍ 
Mɛ̍lɛ̄ka̍ tu᷄l yɛ̄le̍ŋ ma̍ wā mu̍ŋ tōsāa̍ wo̍, ā nɔ̄ mā sɔ̍la̍ dɛ̍nɛ̍ pa̍lāā bɛ̄ndōo̍ le̍ ndu̍.” 
Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ wa̍ ho̍ō ni̍. 

A̍ kpe̍ma̍ fɛɛ̍ŋ̍ a̍ fɛɛ̍ŋ̍ ndo̍ o̍kɔɔ̄ ̄
59Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍ mbo̍ dīmī āā, 
“Chūlu̍sɛ̄lɛ̄m, I̍ cho̍ nu̍m bīyɔ̄ɔ̄ mɛ̄ɛ̍ ka̍ālā nūmnda̍ŋ lā chō yɛ̍, kāni̍ fo̍ndōle̍ le̍ mɛ̄ɛ̍ 
ŋ̄ tɛ̄ɛ̄mbu̍u̍ kpe̍ma̍ na̍a̍ ŋ̄ yīi̍ na̍a̍ nūm ndo̍, ma̍ fāŋa᷄ŋ o̍ dīōmndē na̍a̍ ŋ̄ mɛ̄i̍ le̍ŋ chōo̍ 
yɛ̍. 

60Kɛ̍ ndu̍yɛ̍, kpe̍ma̍ ya̍ I̍ yi̍i̍ a̍ nūm bōōndi̍i̍ ŋ̄ wa̍ ō pɔ̄mbɔ̄ ve̍, I̍ cho̍ nyɛ̍ di̍mi̍ŋ o̍ 
kpe̍ma̍ ko̍ŋ ni᷄ŋ ndo̍ tōsā, ndu̍yɛ̍ mī yi̍i̍ kpe̍ma̍ fɛ̍ɛ̍ŋ a̍ fɛ̍ɛ̍ŋ ndo̍ a̍ nūm. 

61Tē te̍le̍ŋ ko̍ŋ fūūlu̍u̍ pɛ̍, I̍ cho̍ tōsā mī pɔ̄mbɔ̄ nūm a̍ bɛ̄ nūm, nda̍ yɔ̍nūŋ māā 
Sāme̍e̍līāā, a̍ So̍dɔ̄m ni̍, mā wa᷄ nu̍m o̍ bā bɛ̄ŋgu̍, mi̍ chē bɛ̍ɛ̍ ke̍ŋ ve̍ o̍ kpe̍ma̍ na̍a̍ ŋ̄ 
yīi̍ na̍a̍ nūm ndo̍ ni᷄ŋ te̍ ni̍. A̍ te̍le̍ŋ ko̍ŋ, nūm pi̍la̍ cho̍ hūnɔ̄ɔ̄ yīya᷄ŋ nyɛ᷅ ŋ̄ tōsa̍ wo̍, 
mī si̍ɔ̍mbu̍la̍ bɛ̄ndūla̍ŋ lā bīī nu̍m. 

62Le̍la̍ŋ, I̍ cho̍ hūnɔ̄ɔ̄ kpe̍ma̍a̍ mīŋgī yīī a̍ nūm, mā si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍. 

63Ndu̍yɛ̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ ŋ̄ tōsa̍, I̍ cho̍ nu̍m mālɔ̄ɔ̄ le̍ ndu̍. Kɛ̍ ndu̍yɛ̍ nūm pi̍la̍ 
cho̍ hūnɔ̄ɔ̄ yīya᷄ŋ nyɛ᷅ ŋ̄ tōsa̍ wo̍ mī si̍ɔ̍mbu̍la̍ bɛ̄ndūla̍ŋ lā bīī nu̍m, mā ha̍ndu̍ŋ ba̍a̍ 
o̍ sōndō.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

Īsi̍kīāā 17 

Tālo̍o̍ a̍ kōvia̍̍ā ŋīɔɔ̍ŋ̍nda̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmūl la̍ āā, 

2“Wāna̍ chi̍o̍o̍ Īsi̍kīāā, di̍mu̍l wa᷅ŋnda̍ I̍sɔ̄lūɛ̍i̍ tālo̍o̍ ho̍ō, mā tūēī. 

3Di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā, kōwɛ̍ bɛ̄ndū 
pu᷄m wa̍ ni̍, ndu̍ o̍o̍ nɔ̍ kūmba᷅ŋndā kpāāyāla̍ŋ lā bɛ̄ndū ku̍pūāā kūpūāā, ndu̍yɛ̍ lā 
wa᷄ lā pɛ̄ɛ̄ŋgāā. Ndu̍yɛ̍ ndu̍ o̍o̍ nɔ̍ bɔ̄ɔ̄lā kɛ̄ndɛ̄ kɛ̍ndɛ̄la̍ŋ o̍ bōlle̍ŋ ta̍u̍ ta̍u̍, a̍ kɔ̄ɔ̍le̍ŋ 
yɛ̍ yɛ̍. Mi̍ kōwɔ̍ɔ̍ ho̍ō mālnu᷄ŋ mbo̍ kūā o̍ Pēmbīī Le̍ba̍nɔ̄ŋnde̍ chōo̍, mbo̍ kɔ̍ yo᷅m 
yɔ̄m si̍dāā wo̍ bōlle̍ŋ. 

4Mɛ̄ɛ̍ o̍ ye᷅m yɔ̄mndo̍ ho̍ō bōlle̍ŋ, mbo̍ kūā a̍ ndu̍ o̍ lɛ̄ŋndē wānāā lēyākūa̍a̍ ni᷄ŋ, 
mbo̍ kɔ̍ kɛ̍sī ndu̍ o̍ chi̍e̍e̍ lēyākō bɛ̄ndōo̍ ni᷄ŋ. 

5O̍ ko̍ŋ kɔ̍ɔ̍lī, mbo̍ chūā ku̍lu̍ yɔ̄m pīlɛ̍ o̍ lɛ̄ŋnde̍ŋ ni᷄ŋ, mbo̍ kūā a̍ ndu̍ mbo̍ kɔ̍ tɔ᷅l 
ndu̍ o̍ lɛ̄ŋndē kɛ̄ndɛ̄lē tɔ̄lɔ̄ɔ̄la̍ŋ lā nāŋ nde̍ŋ chōo̍, o̍ fo̍ndāŋ māmɛ̄ŋndo̍, nāa̍ tɔ̄lɔ̄ɔ̍ 
ho̍ō ō hīndū chɔ̍ chɔ̍ wa̍. 

6Mi̍ ku̍lu̍ yɔ̄mndo̍ ho̍ō ō wūl mbo̍ hīndū, ndu̍yɛ̍ mbo̍ sīmnu᷄ŋ yɔ᷅m mākīle̍pīi̍yo̍. 
Yɔ̄mndo̍ ho̍ō ndu̍ o̍o̍ be̍ndu̍ le̍, lɛ̄ŋ lɛ̄ŋ nu̍a̍ā o̍ wa̍ ō pɛ̄ŋgɛ̄la᷄ŋ ni̍. Ndu̍yɛ̍ lɛ̄ūwūŋ 

ndɔ̄ɔ̍ŋ kpo̍u̍, kūmbū kōwɔ̍ɔ̍ ho̍ō ō wa̍ wo̍, lo̍ŋ ŋ̍ mu̍li̍ hɔ̄lla̍ ni̍. Pūūndu̍ŋ ndɔ̍ŋ mi̍ ŋ̄ 
tūāl lɛ̄ŋ di̍ di̍. Mi̍ yɔ̄mndo̍ ho̍ō ō sōlī lɛ̄ūwo̍ŋ ta̍u̍ ta̍u̍, ndu̍yɛ̍ mbo̍ pūī pūīyo̍ pīla̍. 

7“O̍ ko̍ŋ kɔ̍ɔ̍lī, mi̍ kōwɛ̍ bɛ̄ndū chēle̍ŋ ō hūŋ nāa̍ yɔ̄mndo̍ ho̍ō ō wa̍ wa̍. Ndu̍ bɛ̍ɛ̍ 
ndu̍ o̍o̍ nɔ̍ kūmba᷅ŋndā kpāāyāla̍ŋ lā bɛ̄ndū kūpūāā ku̍pūāā, a̍ bɔ̄ɔ̄la̍ŋ ndu̍ o̍ bōlle̍ŋ 
ta̍u̍ ta̍u̍. Yɔ̄mndo̍ ho̍ō ō lo᷄ īsīsi̍ nāa̍ o̍ wa̍ ō tūālāā wa̍, mbo̍ mūlī pūūndu᷅ŋ ndɔ̄ɔ̍ŋ a̍ 
lɛ̄ūwūŋ ndɔ̄ɔ̍ŋ kpo̍u̍ o̍ kōvɛ̍ hi᷅ŋ ho̍ō wo̍ lo̍, le̍ mī kōvɛ̍ kōŋ ō ke᷄ ndu̍ mɛ̄ŋnda̍ŋ mbō 
hīndū. 

8Yɔ̄mndo̍ ho̍ō yɛ̍ o̍ lɛ̄ŋndē kɛ̄ndɛ̄ kɛ̍ndɛ̄le̍ŋ chōo̍ o̍ wa̍ ō tūālāā ni̍, nāa̍ ndu̍ o̍o̍ sɔ̍lā 
mɛ᷅ŋnda̍ŋ le̍ te̍le̍ŋ o̍ te̍le̍ŋ, mbō wa̍ lɛ̄ūwo̍ŋ sōlīo̍o̍, ndu̍yɛ̍ mbō wa̍ kōmɔ̄ɔ̍ nyɛ̄ 
kɛ̄ndɛ̄ kɛ̍ndɛ̄, mī ndu̍ o̍o̍ si̍mnu᷄ŋ yɔ᷅m tɔ̍ɔ̍ma̍ bɛ̄ndū wa̍. 

9“Īsi̍kīāā, di̍mu̍l wāŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, 
nyūnā ya̍ I̍ nɔ̍ le̍ nda̍ wo̍ cho̍ ho̍ō ni̍, ‘Wāŋnda̍ I̍sɔ̄lūɛ̄ī, lā nɔ̄ o̍ kɔ̄l yɔ̄mndo̍ ho̍ō ō 
hīāū la̍chi̍ a̍ wāa̍ yōōmu̍? Ō cho̍ su̍ŋgɔ̄ɔ̍ le̍ kōvɛ̍ tāso̍o̍ ō sūŋgū ndu̍, mbo̍ kēēndu̍u̍ 
kīle̍pīi̍ma̍ cho̍ lēcho̍ō wa̍ŋ, ndu̍yɛ̍, mbō kīli̍ ki̍li̍ lɛ̄ūwūŋ ndɔ̄ɔ̍ŋ mbō ma᷄l mu̍ŋ lɛ̄ŋ 
mī ŋ̄ vēsa̍ le̍? Ndu̍yɛ̍ ō vɛ̍ bɛ̍ɛ̍ wa̍nāā dīāllūŋ kālā, ɔ̄ɔ̄ ku̍ndā bɛ̄ndū le̍ a̍ sɔ̍ɔ̍ŋgūū le̍ 
ndu̍ sūŋgɔ̄ɔ̄ le̍. 

10Ndu̍yɛ̍ tē ā sūŋgū ndu̍ ni᷅ŋ pɛ̍, ā yɔ᷄ŋ bɛ̍ɛ̍ mā mīŋgi̍ ni᷅ŋ ndu̍ tɔ̄lɔ̄ɔ̄ o̍ fo̍ndā kōŋ, ō 
nɔ̍lā lɛ̍ mbō pēŋ te̍. Hūēīyīī tūu̍ cha᷅ŋ ba᷅ pāa̍le̍ŋ lē chāŋndo̍ ve̍, ndi̍ hɔ᷅ŋ ndu̍ ni̍ mbō 
lo̍ lo̍ŋ mbō vēsa̍.’ ” 

Mɛl̄ɛk̄a̍ tɛɛ̄s̄ia̍̍a̍ tālo̍o̍ a̍ kōvia̍̍ā ŋīɔɔ̍ŋ̍nda̍ o̍kɔɔ̄ ̄
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, 

12“Nyu̍na̍ wa̍nāa̍ si̍mu̍l la̍ ha̍ā wa̍ tē ā si̍nā tɛ̍ɛ̍sīāā tālo̍o̍ ho̍ō le̍. Tālo̍o̍ ho̍ō tɛ̄ɛ̄sīāā 
ndɔ̄ɔ̍ cho̍ ho̍ō ni̍. Ō wa̍ a̍ te̍le̍ŋ pīlɛ̍, mi̍ Māsāa̍ Ba̍bi̍lɔ̄ŋ o̍ ma̍lnu᷄ŋ mbo̍ kɔ̍ de᷅l 
Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍. Ndu̍yɛ̍ mbo̍ yām Chūlu̍sɛ̄lɛ̄m, mbo̍ bīī Māsāa̍ 
Chūlu̍sɛ̄lɛ̄m, a̍ wānāā ndūāā bɛ̍ndūa̍a̍, mbo̍ kūā a̍ nda̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ. 

13Mɛ̄ɛ̍ o̍ ku̍ɛ̄ a̍ nda̍, mbo̍ hɛ̄lī wāŋndo̍ ō pīlɛ̍ o̍ yu̍ŋgu̍ lēmāsāa̍ Chu̍dā chōo̍, mbo̍ 
sīīŋgu̍u̍ ndu̍ māsāa̍. Ndu̍yɛ̍, mbo̍ yīī kpe̍ma̍a̍ a̍ ndu̍, o̍ ko̍ŋ kɔ̍ɔ̍lī, mbo̍ tōsā mi̍ māsā 
ko̍ŋ mēna̍la̍ŋ ndu̍ po̍, māā ō tɛ̍ɛ̍mbūū kpe̍ma̍ ko̍ŋ te̍. Ndu̍yɛ̍ wānāa̍ wa̍ lɛ̄ŋndē 
Chu̍dāle̍ŋ chīla̍ŋ nda̍ kpo̍u̍, nda̍ o̍ ku̍ɛ̄ o̍ bīyɔ̄ɔ̍ ni᷄ŋ ni̍, 

14kāni̍ fo̍ndōle̍, ndu̍ o̍o̍ ye̍e̍ma̍ mī lɛ̄ŋndē Chu̍dāle̍ŋ le̍e̍ mi̍i̍ŋgu̍ lɛ̄ mī le̍e̍ si̍m te̍. 
Ndu̍ o̍o̍ ye̍e̍ma̍ māā kpe̍ma̍ nda̍ yīi̍ nda̍ māsā ko̍ŋ ndo̍, māā ndu̍ o̍o̍ ta̍mbū le̍. 

15Kɛ̍ mi̍ wāna̍ Māsāa̍ Ba̍bi̍lɔ̄ŋ o̍ kɛ̍si̍ ho̍ō māsāa̍ Chu̍dā, mbo̍ yīī kpe̍ma̍a̍ a̍ ndu̍ wo̍, 
ō yēēmā le̍ Ma̍sāa̍ Ba̍bi̍lɔ̄ŋ sīmūllo̍, mbō fūla̍ ndu̍ o̍ bā bɛ̄ŋgu̍. Mbo̍ lō o̍ ko̍ŋ mbo̍ 
yɔ̄ŋ wāŋnda̍ nāa̍ māsāa̍ I̍chi̍pī chu̍a̍, le̍ mbō yɔ᷄ŋ ndu̍ su̍a̍ā chɔ̄ūwa̍, a̍ so̍vɛ̄i̍ya̍ ta̍u̍ 
ta̍u̍ le̍ sɔ̍ŋgɔ̄ɔ̍ a̍ māsāa̍ Ba̍bi̍lɔ̄ŋ. Wāŋnda̍ I̍sɔ̄lūɛ̄ī, lā nɔ̄ o̍ kɔ̄l māsāa̍ Chu̍dā o̍ nɔ̍lā 
mbō tīu̍ su̍ɛ̍i̍ wa̍ā le̍nde̍ ba̍? Tē wāŋndo̍ tōsa̍ sūɛ̍i̍ wa̍ā nu̍a̍ā pɛ̍, ō nɔ̄lā pa̍ mbō 
hɛ̄lu᷄ŋ? Ō nɔ̄lā mbō tɛ̄ɛ̄mbu̍u̍ kpe̍ma̍ nda̍ yīi̍yo̍, mbō hɛ̄lu᷄ŋ?” 

16Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, I̍ me̍na̍ŋ po̍, Māsāa̍ Chu̍dā o̍ cho̍ lō o̍ bīyɔ̄ɔ̍ ni᷄ŋ Ba̍bi̍lɔ̄ŋ mbō vī, kāni̍ 
fo̍ndōle̍, le̍ mɛ̄ɛ̍ o̍ tɛ̍ɛ̍mbu̍u̍ kpe̍ma̍ nda̍ yīi̍ nda̍ wāna̍ si̍i̍ŋgu̍ ndu̍ māsāa̍ wo̍ yɛ̍, le̍ 
mɛ̄ɛ̍ o̍ fa̍ŋa̍ŋ o̍ sēndi̍ o̍ me̍na̍ŋ o̍ kpe̍ma̍ ko̍ŋ yīīyo̍ ni᷄ŋ ndo̍ chōo̍ yɛ̍. 

17Bōōndi̍i̍ wāŋnda̍ Ba̍bi̍lɔ̄ŋ a̍ cho̍ lākɔ̄ Chūlu̍sɛ̄lɛ̄m bālɔ̄ɔ̄, mā dēŋge̍la̍ pūūlōo̍ o̍ 
sāāsa̍ chi̍o̍o̍ hōlnɔ᷄ŋndo̍ le̍ mā kēi̍ lēcho̍ō, mā kɔ̍ tɛ̍ɛ̍mbūū yōōmūlā fa̍ŋgā ve̍, mi̍ 
chē bɛ̍ɛ̍ mi̍ māsāa̍ I̍chi̍pī o̍ nɔ᷅ so̍vɛ̄i̍ya̍a̍ dīāllūŋ kālāa̍ ta̍u̍ ta̍u̍ ni̍, kɛ̍ ō nɔ̍lā ni̍ŋ mbō 
māla̍ māsāa̍ Chu̍dā sɔ̍ŋgɔ̄ɔ̍ a̍ wāŋnda̍ Ba̍bi̍lɔ̄ŋ te̍. 

18Māsāa̍ Chu̍dā o̍ nɔ̍lā ni̍ŋ mbō hɛ̄lu᷄ŋ te̍, kāni̍ fo̍ndōle̍, le̍ mɛ̄ɛ̍ o̍ fa̍ŋa̍ŋ o̍ sēndi̍o̍o̍ 
chōo̍, ndu̍yɛ̍ mbo̍ tɛ̄ɛ̄mbūū kpe̍ma̍a̍, mbo̍ mūli᷄ŋ mu᷅ŋ kpo̍u̍ to̍sāa̍ yɛ̍.” 

19Mɛ̄lɛ̄ka̍ dīmi̍ āā, “Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, mɛ̄ɛ̍ mī 
tu̍si̍ māsāa̍ Chu̍dā nyɛ̄ pālāa̍ bɛ̄ndōo̍ chōo̍, kāni̍ fo̍ndōle̍, le̍ kpe̍ma̍ o̍ yi̍i̍ mbo̍ 
mēna᷄ŋ a̍ dīōlā nīla̍ŋ, kɛ̍ mbo̍ tɛ̄ɛ̄mbūū kpe̍ma̍ ko̍ŋ ndo̍. 

20I̍ cho̍ ndu̍ yāŋɔ̄ɔ̄le̍ŋ yēŋ nāa̍ o̍ hi̍a̍ū wa̍ mbō hāu̍. Mī bi̍ī ndu̍, mī ku̍ɛ̄ a̍ ndu̍, 
Ba̍bi̍lɔ̄ŋ mī kɔ̍ tu̍sī ndu̍ nyɛ̄ pālāa̍ chōo̍ lo̍ŋ, le̍ mɛ̄ɛ̍ o̍ kɛ̍ɛ̍ wāa̍ sa̍kpō a̍ ya̍ yɛ̍. 

21So̍vɛ̄i̍ya̍a̍ ndūa̍a̍ sɔ̍ŋgā sɔ̍ŋgā bɛ̄ndōo̍ wa̍, ya̍a̍mɔ̍ɔ̍wa̍ chō nda̍ hūnɔ̄ɔ̄ dīū a̍ mɔ̄ɔ̄ŋ 
fāŋndo̍ŋ, o̍ ko̍ŋ kɔ̍ɔ̍lī, a̍ cho̍ lō yōōmū wa̍, ma̍ sɛ̄ŋi᷄ŋ mī wānā o̍ wānā chu̍a̍ nɛ̄i̍ ndɔ̍. 
O̍ ko̍ŋ, mā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

Būŋgɛī̄ tīīnda᷄ŋ Mɛl̄ɛk̄a̍ chūe̍l wānāā ndūa̍a̍ ve̍ 
22Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Ya̍ 
pi̍la̍ I̍ cho̍ hūnɔ̄ɔ̄ yɔ̄m si̍dāā wo̍ yōmɔ̄ɔ̄, 

ō le̍nde̍ wa᷅ ko̍ŋ o̍ bōlle̍ŋ di̍ wo̍, ndu̍yɛ̍ mī ya̍ pi̍la̍ ku̍ɛ̄ a̍ ndu̍ o̍ pēmbīī vīlɛ̄īye̍ chōo̍, 
mī kɔ̍ tɔ᷅l ndu̍ o̍ pēmbēi̍ bōlle̍ŋ pɔ̍. 

23O̍ pēmbīī vīlɛ̄īye̍ chōo̍ I̍sɔ̄lūɛ̄ī, ya̍ I̍ cho̍ lākɔ̄ yɔ̄mndo̍ ho̍ō tɔ̄lɔ̄ɔ̄ ni̍, mbō sōli̍ 
lɛ̄ūwo̍ŋ, mbō kāndu̍ kōmɔ̄ɔ̍, ndu̍yɛ̍ yɔ̄mndo̍ ho̍ō ō chō sīmnɔ᷄ŋ yɔ᷅m tɔ̍ɔ̍ma̍ bɛ̄ndū. 
Yōūwāā su̍u̍ o̍ su̍u̍, a̍ wā ni̍ŋ kɔ᷅la̍ŋ cha᷄lle̍ o̍ wūndu̍ma̍ ndūa̍a̍ŋ bɛ̄ŋgu̍. 

24Yɔ̄m o̍ yɔ᷄m cho̍ o̍ lɛ̄ŋnde̍ŋ nde̍ŋ ni᷄ŋ, 

ī chō sīnā māā ya̍ Mɛ̍lɛ̄ka̍ Ya̍a̍wɛ̄ɛ̄, I̍ nɔ̍lā mī mi̍ŋgi̍ yɔ̄m vīlɛ̄īyo̍ ō bīŋgī, ndu̍yɛ̍ mī 
mi̍ŋgi̍ yɔ̄m bīŋgīo̍o̍ ō vīlɛ̄ī. Ī chō sīna̍ māā I̍ nɔ̍lā mī to̍sa̍ mī yɔ̄m pūīyāa̍ ō vēsa̍, 
ndu̍yɛ̍ mī to̍sa̍ mī yɔ̄m vēsɛ̍i̍yo̍ ō pūi̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍, ndu̍yɛ̍ I̍ cho̍ 
ndi̍ tōsā.” 

Īsi̍kīāā 18 

Mɛl̄ɛk̄a̍ kīlūl wa᷅ŋnda̍ yāmɛi̍ ̍mɛɛ̄ ̍kūɛɛ̍l̍a̍ ndāla̍ŋ lā wā yɛ ̍
1O̍ ko̍ŋ kɔ̍ɔ̍lī mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmī āā, 

2“Īsi̍kīāā, I̍ cho̍ tūēīyɔ̄ɔ̍ mi̍ wāŋnda̍ wā tālo̍o̍ dīmīo̍o̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, āā, 
‘Fi̍nyāa̍ dē kīle̍pīi̍ma̍ wa̍a̍lɛ̍i̍ya̍ŋ, kɛ̍ mi̍ chīŋndo̍ŋ wāālīāā chūāā ndāa̍.’ 

3“Mī di̍mu̍l nu̍m Īsi̍kīāā, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, tāle̍ 
kōŋ ō di̍mīŋ ndɛ̍ I̍sɔ̄lūɛ̄ī le̍. 

4Wānā o̍ wāna̍ cho̍ o̍ chi̍e̍ēŋndo̍ chōo̍, ya̍ Mɛ̍lɛ̄ka̍ o̍ bā yōōmū ndɔ̄ɔ̍ chō ni̍. Fi̍nyā 
ni̍, po᷄ vi̍a̍lāā ni̍, ya̍ nɔ̍ yōōmūlā ndāla̍ŋ ni̍. Wāna̍ to̍sā yɔ᷅ŋ wɔ̄ɔ̍ŋndo̍ wo̍, ndu̍ nɔ̍ ni̍ 
mbō sɔ̄la̍ pīɔ̍mndo̍. 

5“Wānā o̍ wāna̍ cho̍ wānā kɛ̍ndɛ̄, ka̍ālā ndɔ̄la̍ŋ la̍ cho̍ la᷅ŋ ni̍. Le̍ te̍le̍ŋ o̍ te̍le̍ŋ sāwāa̍ 
o̍ bi̍ī ni̍, ndu̍yɛ̍ mbō wa᷄ wāna̍ tōnya̍, ō to̍sā la̍ka̍fā le̍. 

6Ō so̍o̍lūū nyɛ᷅m wāŋnda̍ a̍ so̍o̍lūū māā mɛ̄lɛ̄ka̍ā ndā wo̍ŋ te̍. Sa̍lālā nda̍ sōlī o̍ 
pēmbo᷄ŋ sōōlūūwo̍ la̍ŋ, ō di᷅ sa̍lālā wāā le̍nde̍ le̍. Ō lu̍e̍ī le̍hɔ̍l o̍ la̍nɔ̍ pi̍la̍ le̍, ō ve᷅m 
a̍ wānā la̍nɔ̍ɔ̍ bōōndi̍i̍ o̍ cha᷅ te̍le̍ŋ ndɔ̄ɔ̍ ve̍ le̍. 

7Ō to̍sāl wa̍nā la̍ka̍fā le̍, ō yɔ᷅ŋ le̍vi̍i̍ le̍. Wāŋndo̍ le̍ndūl ndu̍ nyɛ̄ o̍ bā mbō kūūna̍ŋ 
le̍cho̍o̍ le̍. Tē ō chē wāŋndo̍ a̍ yīa̍a̍ŋ pɛ̍, ō ke᷄ ndu̍ nyɛ̄ dīa̍a̍. Tē wāŋndo̍ wa̍ a̍ fɛ̍li̍o̍o̍ 
pɛ̍, ō ke̍ ndu̍ nyɛ̄ chūɛ̄ɛ̄na᷄ŋndo̍. 

8Ō wu̍ū wa᷅ŋndo̍ kūo̍o̍, mbō ho᷄l ba̍na̍sīi̍ le̍, ō wo̍ū ba̍ o̍ yɔ̄ŋ wɔ̄ɔ̍ŋ ni᷄ŋ te̍. Le̍ te̍le̍ŋ o̍ 
te̍le̍ŋ ō chō wāŋnda̍ tɛ̄ɛ̄ŋ sa̍kpō o̍ yāma̍ŋ kīōlɔ̄ɔ̍ ni᷄ŋ. 

9Nyɛ̄ o̍ nyɛ̄ ya̍ I̍ di̍mi̍, ndu̍ wāŋndo̍ ho̍ō ō tōsā ni̍, ndu̍yɛ̍ le̍ te̍le̍ŋ te̍le̍ŋ būūla᷄ŋndo̍ 
le̍ mbō kɛ̄si̍ sāwāla̍ nīla̍. Wānā wa̍ā le̍nde̍, ndu̍ ya̍ I̍ chu̍ā ni̍ māā wānā sa̍kpō. 
Hīōūwɔ̄ɔ̍ wānā wa̍ā le̍nde̍ o̍ hi̍a̍ū la̍chi̍ a̍ wāa̍ yōōmū ni̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

10Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Kɛ̍ tē ō wa̍ pɛ̍ mī wāŋndo̍ ho̍ō ō nɔ̄ 
pōo̍, mī po̍ ko̍ŋ ndu̍ wa̍ vīīnɔ̄, ɔ̄ɔ̄ wānā di̍yāā ŋ̄wāŋndā chīe̍e̍, 

11sɔ̄ɔ̍ŋ fi̍nyā ndɔ̄ ndu̍ o̍o̍ to̍sā bɛ̍ɛ̍ le̍ wo̍ŋ, mī ndu̍ wa̍ mu̍ŋ tōsāa̍. Sa̍lālā nda̍ sōlī o̍ 
pēmbo᷄ŋ sōōlūūwo̍ la̍ŋ, mbō wa̍ la̍ŋ dīo̍o̍. Tē ō chē la̍nɔ̍ pi̍la̍a̍ pɛ̍ ō lūɛ̄ī ndu̍ hɔ̄lte̍ŋ. 

12Ndu̍yɛ̍ wānāā tāmbɛ̍i̍ya̍, a̍ wānāa̍ bāhāvɛ̍i̍ya̍, nda̍ o̍ to̍sāl ka̍fāla̍ŋ ni̍. Tē wāŋndo̍ 
lēndu̍l ndu̍ nyɔ̄ɔ̍ o̍ bā pɛ̍, ō kūūna̍ŋ. Nyɛ̄m chēle̍ŋndo̍ŋ mu̍ŋ o̍ so̍o̍lūū ni̍ māā 
mɛ̄lɛ̄ka̍ā ndɔ̄, ndu̍yɛ̍, sɔ̄ɔ̍ŋ ya̍ I̍ Mɛ̍lɛ̄ka̍ tu᷄l yɛ̄le̍ŋ ndo̍ŋ, mu̍ŋ o̍ to̍sā ni̍. 

13Tē ō wūu̍ wāŋndo̍ kūo̍o̍ pɛ̍, mɛ̄ɛ̍ mbō ho᷄l ba̍na̍sīi̍yo̍, mbō tōsa̍ mī nyɛ̄ sɔ̄lāā kōŋ 
ō kūi̍. Po̍ ndɔ̄ ko̍ŋ ō hīāū la̍chi̍ a̍ wāa̍ yōōmu̍? Ō hi̍ū la̍chi̍ le̍, pīɔ̍mndo̍ o̍ sɔ̍lā ni̍, 
kāni̍ fo̍ndōle̍, le̍ sɔ̄ɔ̍ŋ wɔ̍ɔ̍ŋ o̍ to̍sa̍ mu᷅ŋ ndo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. Ndu̍yɛ̍ 
ō wu᷄ bɛ̍ɛ̍, ndu̍ pīla̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ ni̍. 

14“Kɛ̍ ndu̍yɛ̍ tē pōo̍ ho̍ō ō vēlū pɛ̍ po̍o̍, mī po̍ ndɔ̄ ko̍ŋ chē sɔ̄ɔ̍ŋ wɔ̍ɔ̍ŋ fi̍nyā ndɔ̄ o̍ 
wa̍ tōsāa̍ wo̍ŋ, mī sīōōŋnde̍ bīī ndu̍ le̍ mu̍ŋ tōlɔ̄ɔ̍ kɔ̄ɔ̄lī, 

15ō so̍o̍lūū nyɛ᷅m wāŋnda̍ ā sōōlūū māā mɛ̄lɛ̄ka̍ā ndā wo̍ŋ te̍. Sa̍lālā nda̍ sōlī o̍ 
pēmbo᷄ŋ sōōlūūwo̍ la̍ŋ, ō di᷅ la̍ŋ te̍. Ō lu̍e̍ī le̍hɔ̍l o̍ la̍nɔ̍ pi̍la̍ le̍, 

16ō to̍sāl wa̍nā la̍ka̍fā le̍. Wāŋndo̍ le̍ndūl ndu̍ nyɛ̄ o̍ bā mbō kūūna̍ŋ te̍. Ō yɔ᷅ŋ le̍vi̍i̍ 
le̍, tē ō chē wāŋndo̍ a̍ yīa̍a̍ŋ pɛ̍, ō ke᷄ ndu̍ nyɛ̄ dīa̍a̍, tē ō chē wāŋndo̍ a̍ fɛ̍li̍o̍o̍ pɛ̍, ō 
ke̍ ndu̍ nyɛ̄ chūɛ̄ɛ̄na᷄ŋndo̍. 

17Ō wo̍ū ba̍ o̍ yɔ̄ŋ wɔ̄ɔ̍ŋ ni᷄ŋ te̍, ō wu̍ū wāŋndo̍ kūo̍o̍ mbō hāndu̍ ba̍na̍sīi̍ le̍. Le̍ 
te̍le̍ŋ o̍ te̍le̍ŋ nyɛ̄ ya̍ I̍ di̍mī wo̍ ndu̍ o̍ to̍sā ni̍, ndu̍yɛ̍ mbō chūā sa̍wāla̍ nīla̍ŋ. Po̍ 
wa̍ā le̍nde̍, hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū ni̍, ō sɔ̍lā pi̍ɔ̍m le̍ yɔ̄ŋ wɔ̄ɔ̍ŋ fi̍nyā 
ndɔ̄ to̍sa̍ wo̍ le̍. 

18Kɛ̍ fi̍nyā ndɔ̄ ndu̍, pīɔ̍mndo̍ o̍ sɔ̍lā ni̍, kāni̍ fo̍ndōle̍, le̍ yɔ̄ŋ wɔ̄ɔ̍ŋ o̍ to̍sa̍ wo̍, le̍ 
ka̍fālā o̍ to̍sa̍l wānāā ndūa̍a̍, mbo̍ dīā nyɛ̄m ndāa̍ŋ a̍ lēdīɔ̄ɔ̄mū, mbo̍ tōsā sɔ̄ɔ̍ŋ 
bɛ̍nda̍ le̍ wo̍ŋ wānāā ndūa̍a̍ tɛ̍ɛ̍ŋ yɛ̍. 

19“Mī lā nyūna̍ dɔ̍ɔ̍ māā, vɛ᷅ tē wāŋndo̍ tōsa̍ yɔ̄ŋ wɔ̄ɔ̍ŋndo̍ pɛ̍, po̍ ndɔ̄ɔ̍ ō sɔ̍lā dɛ̍nɛ̍ 
pa̍lāa̍ le̍ yɔ̄ŋ ndɔ̄ wɔ̍ɔ̍ŋ kōŋ te̍? Ā yɔ᷄ŋ bɛ̍ɛ̍ mī wāŋndo̍ tōsa̍ yɔ̄ŋ wɔ̄ɔ̍ŋndo̍, kɛ̍ tē po̍ 
ndɔ̄ɔ̍ ndu̍ chu̍a̍ sāwāla̍ nīla̍ŋ pɛ̍, mbō tōsa̍ nyɛ̍ bɛ̍nda̍ le̍ tōsāa̍ wo̍, nyɛ̄ o̍ nyɛ̄ sāwāla̍ 
nīla̍ŋ lā dīmi̍ mbō mānda̍ŋ o̍ ndu̍ tōsāa̍ ni᷄ŋ pɛ̍, hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū 
ni̍. 

20Wāna̍ to̍sā yɔ᷅ŋ wɔ̄ɔ̍ŋndo̍ wo̍, ndu̍ nɔ̍ ni̍ mbō sɔ̄la̍ pīɔ̍mndo̍. Tē fi̍nyāa̍ to̍sa̍ yɔ̄ŋ 
wɔ̄ɔ̍ŋndo̍ ni̍, po̍ ndɔ̄ɔ̍ nɔ̍ mbō sɔ̄la̍ dɛ̍nɛ̍ pa̍lāa̍ le̍ yɔ̄ŋ wɔ̄ɔ̍ŋ kōŋ te̍. Le̍nde̍ ko̍ni̍, tē 
pōo̍ to̍sa̍ yɔ̄ŋ wɔ̄ɔ̍ŋndo̍ ni̍, fi̍nyā ndɔ̄ nɔ̍ mbō sɔ̄la̍ dɛ̍nɛ̍ pa̍lāa̍ le̍ yɔ̄ŋ wɔ̄ɔ̍ŋ kōŋ te̍. 
Wāna̍ cho̍ sa̍kpō ya̍ Mɛ̍lɛ̄ka̍ o̍ hɔ̄l lo̍, fāndāa̍ o̍ sɔ̍lā ni̍. Le̍nde̍ ko̍ni̍ vɛ̍lɛ̄, wāna̍ dɛ̍nɛ̍ 
wɔ̍ɔ̍ŋndo̍, dɛ̍nɛ̍ pa̍lāa̍ o̍ sɔ̍lā ni̍. 

21“Kɛ̍ ndu̍yɛ̍, tē ō wa̍ pɛ̍ mī wāna̍ yɔ̄ŋ wɔ̄ɔ̍ŋndo̍ ō sōli̍ bāla̍ŋ o̍ yɔ̄ŋ wɔ̄ɔ̍ŋndo̍ tōsāa̍ 
ni᷄ŋ, mbō wa᷄ sāwāla̍ nīla̍ŋ kpo̍u̍ chu̍a̍a̍, ndu̍yɛ̍ mbō mūli̍ŋ nyɛ᷅ bɛ̍nda̍ wo̍ tōsāa̍, mi̍ 
chē bɛ̍ɛ̍ mi̍ ndu̍ o̍o̍ wa᷅ wāna̍ yɔ̄ŋ wɔ̄ɔ̍ŋ, kɛ̍ hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū ni̍, 
ō sɔ̍lā pi̍ɔ̍m te̍. 

22Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ ndu̍ o̍o̍ to̍sa̍, mālɔ̄ɔ̍ ya̍ I̍ ma᷅l ndu̍ le̍ ndu̍ ni̍, mī to̍sa̍ mbō 
hīōū lāchī a̍ wāa̍ yōōmū, kāni̍ fo̍ndōle̍, le̍ mɛ̄ɛ̍ o̍ to̍sa̍ nyɛ᷄ bɛ̍nda̍ le̍ tōsāa̍ wo̍ yɛ̍.” 

23Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Lā 
yīya̍ŋ māā ya̍ Mɛ̍lɛ̄ka̍, I̍ wa᷅ a̍ kɔ̄l kɛ̄ndɛ̄ mī che᷅ mī wāna̍ yɔ̄ŋ wɔ̄ɔ̍ŋndo̍ ō lo̍ o̍ yɔ̄ŋ 
ndɔ̄ wɔ̍ɔ̍ŋndo̍ ni᷄ŋ, mbō sɔ̄la̍ pīɔ̍mndo̍? Sāko̍. I̍ ye̍e̍mā mī wāna̍ yɔ̄ŋ wɔ̄ɔ̍ŋndo̍ mūli̍ŋ 
mbō ma᷄l yɔ̄ŋ ndɔ̄ wɔ̄ɔ̍ŋndo̍, mbō hīōū lāchī a̍ wāa̍ yōōmū. 

24“Kɛ̍ ndu̍yɛ̍, tē wāna̍ tōnya̍a̍ fa̍ŋa̍ŋ o̍ tōnya̍a̍ chōo̍ pɛ̍, ndu̍yɛ̍ sɔ̄ɔ̍ŋ ya̍ Mɛ̍lɛ̄ka̍ tu᷄l 
yɛ̄le̍ŋ, mi̍ wānāā dɛ̍nɛ̍ wɔ̍ɔ̍ŋnda̍ ā wā mu̍ŋ tōsāa̍ wo̍ŋ, ndu̍ bɛ̍ɛ̍ mbō mūli̍ŋ mu̍ŋ 
tōsāa̍, wānā wa̍ā le̍nde̍ ō hīāū la̍chi̍ a̍ wāa̍ yōōmu̍? Ō hi̍ū la̍chi̍ le̍. Mi̍ chē bɛ̍ɛ̍ mi̍ 
ndu̍ o̍o̍ wa᷅ wāna̍ tōnya̍ pāāndū, kɛ̍ I̍ lo̍o̍nūŋ ndɛ̍ a̍ tōnya̍ ndɔ̄ ko̍ŋ te̍, pīɔ̍mndo̍ o̍ 
sɔ̍lā ni̍, kāni̍ fo̍ndōle̍, le̍ mɛ̄ɛ̍ o̍ kɛ̍ɛ̍ wāa̍ sa̍kpō, ndu̍yɛ̍ mbo̍ tōsā yɔ̄ŋ wɔ̄ɔ̍ŋndo̍ yɛ̍. 

25“Nyɛ̄ kōŋ nya̍ dīmi̍ ni̍ māā, Māsānɔ̄ɔ̍ Mɛ̄lɛ̄ka̍ sēndu̍ o̍ sɔ̄ɔ̍ŋ tōsāa̍ ni᷄ŋ te̍? Kɛ̍ mī 
di̍mu̍l nya̍ wāŋnda̍ I̍sɔ̄lūɛ̄ī, ō chō ya̍ le̍ kɛ̍ɛ̍ sāndɔ̄ɔ̍ le̍, nya̍ se̍ndu̍ le̍ ni̍. 

26Tē wāna̍ tōnya̍a̍ ō fa̍ŋa̍ŋ o̍ tōnya̍ ndɔ̄ɔ̍ chōo̍ pɛ̍, mbō mūli̍ŋ yɔ᷅ŋ wɔ̄ɔ̍ŋndo̍ tōsāa̍, 
mbō sɔ̄la̍ pīɔ̍mndo̍, mɛ̄ɛ̍ le̍ yɔ̄ŋ ndɔ̄ wɔ̍ɔ̍ŋndo̍ o̍ sɔ̍la̍ pīɔ̍mndo̍ ni̍. 

27Le̍nde̍ ko̍ni̍ i̍ cho̍ a̍ wāna̍ yɔ̄ŋ wɔ̄ɔ̍ŋndo̍ ni̍. Tē wāna̍ yɔ̄ŋ wɔ̄ɔ̍ŋndo̍ mūli̍ŋ pɛ̍, mbō 
ma᷄l yɔ̄ŋndā ndɔ̄la̍ wɔ̍ɔ̍ŋnda̍ŋ, ndu̍yɛ̍ mbō wa᷄ sāwāla̍ nīla̍ŋ chūa̍a̍, o̍ ko̍ŋ kɔ̍ɔ̍lī, mbō 
wa᷄ sɔ̄ɔ̍ŋ sa̍kpo᷄ŋ tōsāa̍, hīōūwɔ̄ɔ̍ o̍ hi̍a̍ū la̍chi̍ a̍ wāa̍ yōōmū ni̍. 

28Ha̍a̍a̍ mbo̍ yīya᷄ŋ māā ō tōsa̍ yɔ̄ŋ wɔ̄ɔ̍ŋndo̍, ndu̍yɛ̍ mbo̍ māl sɔ̄ɔ̍ŋ wɔ̍ɔ̍ŋ o̍ wa̍ 
tōsāa̍ wo̍ŋ, ō nɔ̄ mbō hīōū lāchī a̍ wāa̍ yōōmū, ō nɔ̍ mbō sɔ̄la̍ pīɔ̍m te̍. 

29Kɛ̍ a̍ ko̍ŋ kpo̍u̍, mi̍ nya̍ I̍sɔ̄lūɛ̍i̍ya̍ dīmī āā, ‘Māsānɔ̄ɔ̍ Mɛ̄lɛ̄ka̍ sēndu̍ le̍.’ Kɛ̍ mī 
di̍mu̍l nya̍ wāŋnda̍ I̍sɔ̄lūɛ̄ī, ō cho̍ ya̍ le̍ kɛ̍ɛ̍ sāndɔ̄ɔ̍ le̍, nya̍ se̍ndu̍ le̍ ni̍.” 

30“Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī māā, 
le̍la̍ŋ nya̍ wāŋnda̍ I̍sɔ̄lūɛ̄ī, I̍ cho̍ nya̍ yāmɛ̍i̍ kīlūl, wānā o̍ wānā mɛ̄ɛ̍ kūɛ̍ɛ̍la̍ ndɔ̄la̍ŋ 
lā wā yɛ̍. Lā mūli̍ŋ mī lā ma᷄l yɔ̄ŋndā wɔ̄ɔ̍ŋnda̍ŋ tōsāa̍, yɔ̄ŋi̍ yɔ̄ŋndā nyāla̍ 
wɔ̍ɔ̍ŋnda̍ŋ lā tōsa̍ mī dɛ̍nɛ̍ pa̍lāā bɛ̄ndōo̍ tōl nya̍ chōo̍. 

31Wāŋnda̍ I̍sɔ̄lūɛ̄ī, le̍ yɛ̄ɛ̍nɛ̍ nya̍ yēēma̍ yɛ̄ pīɔ̍mndo̍ sɔ̄lāa̍? Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
nya̍ chō tōsāa̍, lā sōli̍ ba᷅la̍ŋ lēni᷄ŋ mī lā tōsa̍ mī kɔ̄ltā nyāla̍ŋ, a̍ yīya᷄ŋnda̍ nyāla̍ŋ, lā 
mīīŋgu̍ lā sɛ̄nɛ̄ī. 

32Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ ni᷅ŋ kɔ̍l le̍ mī wānā o̍ wānā sɔ̍la̍ 
pīɔ̍mndo̍ le̍. Le̍la̍ŋ lā mūli̍ŋ, mī lā ma᷄l yɔ̄ŋndā nyāla̍ wɔ̍ɔ̍ŋnda̍ŋ, ko̍ŋ to̍sā ni̍ mī lā 
hīōū lāchī a̍ wāa̍ yōōmū.” 

Īsi̍kīāā 19 

Chōndii̍ ̍īmɔn̍ɛi̍ ̍a̍ wāŋ bɛn̄dūa̍a̍ Is̍ɔl̄ūɛī̄ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ māā, so̍lu̍l wa᷅ŋ bɛ̄ndūa̍a̍ I̍sɔ̄lūɛ̍i̍ 
chōndi̍i̍ īmɔ̍nɛ̍i̍ he̍ī āā, 

2“Wāŋ bɛ̄ndūa̍a̍ I̍sɔ̄lūɛ̄ī, kālā nya̍ wa̍ māwāā mɛ̄ɛ̍ kpɔ̍kūŋ lāāndōo̍ ō wā nu̍a̍ā 
kpɔ̍kūŋnda̍ tɛ̄ɛ̄ŋ yɛ̍. Le̍ te̍le̍ŋ o̍ te̍le̍ŋ kpɔ̍kūŋāā fɔ̍ŋndu̍a̍a̍ tɛ̄ɛ̄ŋ ko̍ni̍ ndu̍ o̍o̍ hi̍nīŋ 
ni̍. Nda̍ tɛ̄ɛ̄ŋ ndu̍ o̍o̍ ma̍ndā chu̍a̍u̍wāā ndūa̍a̍ ni̍. 

3Mbo̍ māndā chūālē ndɔ̄le̍ŋ lē pīlɛ̍, mi̍ lē sīmnu᷄ŋ kpɔ̍kūŋ kpāāyā. Ndu̍yɛ̍ mi̍ lē 
sīmnu᷄ŋ vi̍sī bīyāā, mi̍ lē sīmnu᷄ŋ kpɔ̍kūŋ dīāā ŋ̄wāŋndā chīe̍e̍. 

4Mɛ̄ɛ̍ wānāa̍ cho̍ o̍ lɛ̄ŋīi̍ ba̍lu̍ nda̍ ve̍ ni᷄ŋ nda̍ ā tūēī a̍ ndu̍ o̍kɔ̄ɔ̄, mi̍ sīōōŋīī bɛ̄ndūe̍i̍ 
bīī nda̍. Ma̍ dīmu̍la᷅ŋ le̍ mā nūūvi̍a̍a̍ nɛ̄īla̍ŋ mā bīī ndu̍. Ndu̍yɛ̍ mbo̍ dēl o̍ so̍o̍ŋ nda̍ 
tūu̍ ndu̍ wo̍ ni᷄ŋ. Ma̍ bāā ndu̍ do̍li̍ŋndo̍ŋ, ma̍ sāsū ndu̍, ma̍ kūā a̍ ndu̍ o̍ lɛ̄ŋndē 
I̍chi̍pīle̍ŋ ni᷄ŋ. 

5Mbo̍ kūā a̍ te̍le̍ŋ vi̍lɛ̄ī kāla̍ ndɔ̄ wa̍ tōfāa̍ o̍ nɛ̄ī le̍ ndu̍, kɛ̍ ō chi᷄ lɛ̍ ndu̍ le̍. O̍ ko̍ŋ, mi̍ 
kāla̍ ndɔ̄ fa̍ŋā kɔ̄llo̍ o̍ ndu̍. Mi̍ kāla̍ ndɔ̄ ma̍ndā vɛ̄lɛ̄ chūālē chēle̍ŋ, mbo̍ tōsā mi̍ lē 
sīmnu᷄ŋ kpɔ̍kūŋ kpāāyā. 

6Mi̍ lē wā bālɔ̄ɔ̍ kpɔ̍kūŋnda̍ tɛ̄ɛ̄ŋ. Ndu̍ bɛ̍ɛ̍ mbo̍ pɛ̄ɛ̄kū ndu̍ a̍ dōōsūle̍ŋ, mbo̍ 
sīmnu᷄ŋ vi̍sī bīyāā, mbo̍ sīmnu᷄ŋ kpɔ̍kūŋ dīāā ŋ̄wāŋndā chīe̍e̍. 

7Fo̍ndāŋndā nda̍ bɛ̄ɛ̄ndīa̍a̍ lā kālā ka̍lāla̍ le̍ wāŋnda̍ māndāa̍ la̍ŋ, mbo̍ pēsī pēsī 
la̍ŋ. Chi̍o̍o̍ŋ o̍ lɛ̄ŋndē lēŋ ni᷄ŋ kpo̍u̍, mbo̍ mīŋgī mu̍ŋ pɔ̄mnda̍ŋ. Tē ndu̍ o̍o̍ wa̍ 
pɛ̄ɛ̄līa̍a̍ pɛ̍, wānā o̍ wāna̍ wa̍ o̍ lɛ̄ŋnde̍ŋ nde᷅ŋ ni᷄ŋ, sīōōŋīī bɛ̄ndūe̍i̍ ndi̍ i̍i̍ bi̍ī nda̍ ni̍. 

8Kɛ̍ ndu̍ bɛ̍ɛ̍ mi̍ lɛ̄ŋnde̍ chūūŋgi̍āŋ le̍ hūnɔ̄ɔ̍ sɔ̍ŋgɔ̄ɔ̍ a̍ ndu̍. Ma̍ yēŋ ndu̍ yāŋɔ̄ɔ̄la̍ŋ 
bā o̍ bā fe̍e̍, ndu̍yɛ̍ ma̍ tūāndū ndu̍ yālāla̍ŋ lāchī le̍ mbō hāu̍. Ndu̍yɛ̍ mbo̍ dēl o̍ 
so̍o̍ŋ nda̍ tūu̍ ndu̍ wo̍ ni᷄ŋ, ma̍ bīī ndu̍. 

9O̍ ko̍ŋ, ma̍ bīī ndu̍ a̍ do̍lu̍ŋndo̍ŋ, ma̍ wo̍ū ndu̍ o̍ kpi̍ɔ̍ɔ̍, ndu̍yɛ̍ ma̍ kūā a̍ ndu̍ o̍ bīyɔ̄ɔ̍ 
ni᷄ŋ, o̍ māsā bɛ̍ndōo̍ Ba̍bi̍lɔ̄ŋ ndo̍. Lo̍ŋ o̍ wa̍ ni᷅ŋ o̍ bīyɔ̄ɔ̍ ni᷄ŋ ni̍, wāŋnda̍ nda̍ a̍a̍ tu̍i̍ī 
lɛ̍ ndu̍ dīōm o̍ pēmbo᷄ŋ I̍sɔ̄lūɛ̄ī chōo̍ māā pāāndū le̍.” 

10“Kālā nya̍ ō wa̍ vɛ̄lɛ̄ māwāā mɛ̄ɛ̍ yɔ̄m mākīle̍pīi̍ nda̍ tūāl ho̍ō o̍ mɛ̄ŋnda̍ŋ īkɛ̄i̍ yo̍ 
ō wā nu̍a̍ā yɛ̍. Yɔ̄mndo̍ ho̍ō le̍ te̍le̍ŋ o̍ te̍le̍ŋ ō wa̍ lɛ̄ūwo̍ŋ sōlīo̍o̍, mbō kūām nyɛ̍ 
kɛ̄ndɛ̄ kɛ̍ndɛ̄, kāni̍ fo̍ndōle̍, ō wa̍ mɛ̄ŋnda̍ŋ sɔ̄lāa̍ ta̍u̍ ta̍u̍. 

11Yɔ̄mndo̍ ho̍ō lɛ̄ūwūŋ ndɔ̄ɔ̄ŋ ka̍lā ka̍la᷄ŋ, a̍ mu̍ŋ nda̍ a̍a̍ to̍o̍sīāā ti̍nda̍la̍ lēmāsā la̍ŋ 
ni̍. Mi̍ yɔ̄mndo̍ ho̍ō bāndū mbo̍ hīāū yɔ̄mnde̍ kpo̍u̍, wāna̍ a̍a̍ lo̍ la̍nda̍ŋ mī nūm o̍o̍ 
che᷅ ndu̍ īkūyɔ̄ŋnde̍. 

12Kɛ̍ mi̍ wāŋnda̍ dūāūnu᷄ŋ na̍a̍ pi᷅lɛ̍, ma̍ su̍ŋgū ndu̍ ma̍ māl ndu̍ lɛ̄ŋ. O̍ ko̍ŋ, mi̍ 
hūēīyīi̍ cha᷅ŋ ba᷅ pāa̍le̍ŋ lē chāŋndo̍ ve̍ ī hu᷄ŋ ve̍e̍sīāā ndu̍. Kōmɔ̄ɔ̍ wa̍ lēcho̍ō wo̍ 
kpo̍u̍ mbo̍ chīɛ̄ɛ̄lu᷄ŋ. Ndu̍yɛ̍, mi̍ wāŋnda̍ kīlī kīlī lɛ̄ūwūŋ ndɔ̄ɔ̍ŋ ma̍ lūām. 

13Ndu̍yɛ̍ yɔ̄mndo̍ ho̍ō, ō chō ni᷅ŋ hāū o̍ tu̍a̍lāā o̍ po̍llo̍ ni᷄ŋ, nāa̍ ve̍sɛ̍i̍ya̍, nāa̍ mɛ̄ŋmā 
cho̍ kpo̍so̍ŋ te̍ wa̍. 

14Lɛ̄ūwūŋ yɔ̄mdo̍ ho̍ō kpo̍u̍ ŋ̄ chūū ŋɔ̄. Kōmɔ̄ɔ̍ wa̍ lēcho̍ō wo̍, yīŋnde̍ŋ lē bāsu̍ ndu̍ 
tɛ̍ɛ̍ a̍ lɛ̄ūwūŋ ndɔ̄ɔ̍ŋ lātūlu̍. Lɛ̄ūwūŋ ndɔ̄ɔ̄ŋ ka̍lā ka̍lāŋ nda̍ a̍a̍ to̍o̍sīāā ti̍nda̍la̍ 
lēmāsāla̍ŋ ndo̍ŋ, 

ī pīlɛ̍ bɛ̍ɛ̍ wānā se̍e̍lūŋ ndɛ̍ le̍.” Chōnde̍i̍ he̍ī, chōndi̍i̍ īmɔ̍nɛ̍i̍ i̍ cho̍ ni̍, ndu̍yɛ̍ ī chō 
ni᷅ŋ sōlīo̍o̍ le̍ te̍le̍ŋ o̍ te̍le̍ŋ. 

Īsi̍kīāā 20 

A̍ mɛɛ̄ ̍wāŋnda̍ Is̍ɔl̄ūɛī̄ a̍ sim̍u̍l Mɛl̄ɛk̄a̍ yɛ ̍o̍kɔɔ̄ ̄
1Wɔ̄sī na̍a̍ ŋ̄ chīŋa̍ wɔ̄sīla̍ŋ lā ŋɔ᷄mmɛ̍ū o̍ bīyɔ̄ɔ̍ ni᷄ŋ ndo̍, pāŋgi̍i̍ ŋu̍ɛ̍ɛ̍nu̍e̍i̍ o̍ wɔ̄sī 
kōŋ ni᷄ŋ mālɔ̄ tɔ̍, mi̍ wāŋ bɛ̄ndūa̍a̍ I̍sɔ̄lūɛ̄ī a̍ hu᷅ŋ nāa̍ ya̍ chu̍a̍ le̍ mī nyu̍na̍l nda̍ 
Mɛ̄lɛ̄ka̍ Ya̍a̍wɛ̄ɛ̍ dīōm. Ma̍ hu᷄ŋ cha᷅l la̍ lāchī. 

2O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍. 

3Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l wa᷅ŋ bɛ̄ndūa̍a̍ I̍sɔ̄lūɛ̄ī māā ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, dīmi̍ māā, nya̍ wāŋ bɛ̄ndūa̍a̍ I̍sɔ̄lūɛ̄ī, le̍ ya̍ dīōmndo̍ 



1771 

 

 
Kisi Bible Quick 

© 2013 Bible Society in Liberia. 
 

 
 

 

nyūnāa̍ nya̍ hīŋ ni̍? Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, I̍ chɛ᷅l 
mī lā nyūna̍ ya̍ dīōm te̍.” 

4Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmūl la̍ āā, “Wāna̍ chi̍o̍o̍ Īsi̍kīāā, a̍ bɛ̍ɛ̍ndi̍a̍ŋ 
mā ki̍lu̍l wāŋnda̍ ha̍ā yāmɛ̍i̍ le̍ nda̍ nyɛ̄ pālāa̍ tūsīo̍o̍ chōo̍? To̍sa̍ mā sīna̍ sɔ̄ɔ̍ŋ 
wɔ̍ɔ̍ŋ ya̍ Mɛ̍lɛ̍ka̍ tu᷄l yɛ̄le̍ŋ mi̍ fi̍nyāā ndāā ma̍māa̍ ā tōsā mu̍ŋ ndo̍ŋ. 

5Di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ wo̍ cho̍ 
ho̍ō ni̍. Ya̍ hɛ̍li̍ I̍sɔ̄lūɛ̍i̍ ni̍, ndu̍yɛ̍ mi̍ me̍nāla᷄ŋ Che̍kɔ̍pū a̍ chūāūwāā ndūa̍a̍. Bōōndi̍i̍ 
nda̍ wa̍ I̍chi̍pī ve̍, mi̍ me̍nāla᷄ŋ nda̍, mi̍ di̍mūl nda̍ māā ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ wā 
Mɛ̄lɛ̄ka̍ ndā. 

6A̍ te̍le̍ŋ ko̍ŋ ya̍ I̍ chu̍e̍l nda̍ būŋgɛ̄i̍ ni̍, māā I̍ cho̍ nda̍ sōlī o̍ lɛ̄ŋndē lēŋ ni᷄ŋ, mī ku̍ɛ̄ 
a̍ nda̍ o̍ lɛ̄ŋndē kɛ̄ndɛ̄lē bɛ̄ndūlē ya̍ I̍ hɛ̍li̍ le̍ nda̍ le̍ŋ ni᷄ŋ, lɛ̄ŋnde̍ cho̍ lē pīāā a̍ nyɛ̄m 
kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ, mi̍ lē hīāū lɛ̄ŋnde̍ 
kpo̍u̍ na̍ŋɔ̄ɔ̄ le̍ŋ. 

7Mi̍ di̍mūl nda̍ māā nyɛ̄m chēle̍ŋ nda̍ wa̍ sōōlūūwo̍ māā mɛ̄lɛ̄ka̍ā ndā, mi̍ ya̍ 
Mɛ̍lɛ̄ka̍ tūl mu̍ŋ yɛ̄le̍ŋ ndo̍ŋ, māā wānā o̍ wānā ā sōli̍ mu̍ŋ nda̍ tɛ̄ɛ̄ŋ, mā chīi̍ a̍ 
mu̍ŋ. Mi̍ di̍mūl nda̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, Mɛ̄lɛ̄ka̍ ndāa̍, māā ā tu̍āl nyɛ̄m 
wāŋnda̍ I̍chi̍pī a̍ wa̍ sōōlūūwo̍ māā mɛ̄lɛ̄ka̍ā ndā wo̍ŋ kɔ̄ɔ̄lī, mā sīīŋgu̍u̍ nda̍ pi̍la̍ 
ā nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l te̍. 

8Kɛ̍ ma̍ sīmūl la̍, ma̍ kɛ̄ɛ̄ ya̍ dīōm. Nyɛ̄m ya̍ I̍ tu̍l yɛ̄le̍ŋ ma̍ wā mu̍ŋ sōōlūūwo̍ māā 
mɛ̄lɛ̄ka̍ā ndā wo̍ŋ, wānā o̍ wānā chɛ̍l mā sōli̍ mu̍ŋ nda̍ tɛ̄ɛ̄ŋ te̍, kɛ̄lɛ̄ŋgāā ni᷅ŋ te̍, 
mā ma᷄l nyɛ̄m wāŋnda̍ I̍chi̍pī nda̍ a̍a̍ so̍o̍lūū māā mɛ̄lɛ̄ka̍ā ndā wo̍ŋ sōōlūūwo̍. O̍ 
ko̍ŋ, mi̍ yi̍ya᷄ŋ le̍ mī dɔ̍ɔ̍nu᷄ŋ tu̍mbe̍ a̍ nda̍, mī tu̍si̍ nda̍ nyɛ̄ pālāa̍ chōo̍ o̍ lɛ̄ŋndē 
I̍chi̍pi̍le̍ŋ ni᷄ŋ lo̍ŋ. 

9Kɛ̍ mi̍ ma̍ŋgālā kɔ̄l nūu̍, I̍ tu̍si̍ lɛ̍ nda̍ nyɛ̄ pālāā chōo̍ le̍, kāni̍ fo̍ndōle̍, yɔ̄ŋi̍ kāa̍la̍ 
wa̍ nda̍ lā bālāā la̍ŋ la̍a̍ tɛ̍ɛ̍mbu̍u̍ di̍o̍lā nīla̍ kāsī la̍ŋ lābɛ̄ɛ̄. Ndu̍yɛ̍ ya̍ i̍i̍ chi̍i̍ ni᷅ŋ nda̍ 
būŋgɛ̄i̍ chūe̍l kāa̍la̍ la̍ŋ o̍ hɔ̄l, māā I̍ so̍lī ni̍ŋ nda̍ I̍chi̍pī, mī ku̍ɛ̄ a̍ nda̍ o̍ lɛ̄ŋndē ya̍ I̍ 
chu̍e̍l nda̍ būŋgɛ̄i̍ le̍ŋ ni᷄ŋ. 

10“O̍ ko̍ŋ kɔ̍ɔ̍lī, mi̍ so̍lī nda̍ I̍chi̍pī lo̍ŋ mi̍ hu᷅ŋ a̍ nda̍ o̍ lɛ̄ŋndē po̍lte̍ŋ ni᷄ŋ. 

11Mi̍ chɔ᷅m nda̍ nyɛ̄ nda̍ nɔ̄ le̍ tōsāa̍ wo̍, ndu̍yɛ̍ mi̍ pɛ̍ɛ̍kū nda̍ nyɛ̄ o̍ nyɛ̄ sāwāla̍ 
nīla̍ŋ lā dīmi̍. Mi̍ di̍mu̍l nda̍ māā wānā o̍ wāna̍ to̍sa̍ nyɛ̄ ya̍ I̍ di̍mī wo̍ pɛ̍, ndu̍yɛ̍, 
mā kɛ̍si̍ sāwāla̍ nīla̍ŋ, wānā ko̍ŋ ō hīōū lāchī a̍ wāa̍ yōōmū. 

12O̍ ko̍ŋ kɔ̍ɔ̍lī, mi̍ di̍mūl nda̍ le̍ mā kɛ̄si̍ pāa̍le̍ nīle̍ pɛ̍ŋgīāāle̍ŋ lēbɛ̄ɛ̄ māā tāāmāsi̍, 
le̍ chɛ̄la᷅ŋ cho̍ na̍a̍ tɛ̄ɛ̄ŋ ndo̍, lē mā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, māā ya̍ si̍i̍ŋgu̍u̍ 
nda̍ wānāā kāsī ni̍. 

13Kɛ̍ mi̍ wāŋnda̍ I̍sɔ̄lūɛ̄ī a̍ si̍mūl la̍ o̍ po̍llo̍ ni᷄ŋ. Mi̍ di̍mūl nda̍ māā tē wānā o̍ wānā 
to̍sa̍ nyɛ̄ ya̍ I̍ di̍mi̍ wo̍, ndu̍yɛ̍ mā kɛ̍si̍ sāwāla̍ nīla̍ŋ, māā ā hīōū lāchī a̍ wāa̍ yōōmū, 
kɛ̍ ma̍ kɛ̄ɛ̄ ya̍ dīōm. Ndu̍yɛ̍ pāa̍le̍ nīle̍ pɛ̍ŋgīāāle̍ŋ bɛ̍ɛ̍, ma̍ tɛ̄ɛ̄mbūū le̍ŋ lābɛ̄ɛ̄. O̍ 

ko̍ŋ, mi̍ kɛ̍ɛ̍sīāā le̍ mī ya̍ i̍i̍ dɔ̍ɔ̍nu᷄ŋ tu̍mbe̍ a̍ nda̍ mī ya̍ i̍i̍ tu̍si̍ nda̍ nyɛ̄ pālāa̍ chōo̍ o̍ 
po̍llo̍ ni᷄ŋ lo̍ŋ, mī ya̍ i̍i̍ chi̍i̍ nda̍ kpo̍u̍. 

14Kɛ̍ mi̍ ma̍ŋgālā kɔ̄l nūu̍, I̍ tu̍si̍ lɛ̍ nda̍ nyɛ̄ pālāā chōo̍ le̍, kāni̍ fo̍ndōle̍, yɔ̄ŋi̍ kāa̍la̍ 
wa̍ nda̍ lā bālāā la̍ŋ la̍a̍ tɛ̍ɛ̍mbu̍u̍ di̍o̍lā nīla̍ kāsī la̍ŋ lābɛ̄ɛ̄, kāa̍la̍ che᷅ mi̍ so̍lī nda̍ 
I̍chi̍pī la̍ŋ. 

15Kɛ̍ mi̍ me̍na᷄ŋ o̍ po̍llo̍ ni᷄ŋ lo̍ŋ, māā I̍ chɛ᷅l mī wāŋnda̍ ha̍ā ā lūɛ̄ī o̍ lɛ̄ŋndē ya̍ I̍ 
chu̍e̍l nda̍ būŋgɛ̄i̍ le̍ŋ ni᷄ŋ te̍, le̍ŋ le̍ yɔ̍nūŋ ni̍ māā lɛ̄ŋnde̍ cho̍ lē pīāā a̍ nyɛ̄m 
kɛ̄ndɔ᷄ŋ, ndu̍yɛ̍ mi̍ lē nɔ̄ fo̍ndāŋndā kɛ̄ndɛ̄lā tɔ̄lɔ̄ɔ̄la̍ŋ lā nāŋ, mi̍ lē hīāū lɛ̄ŋnde̍ 
kpo̍u̍ na̍ŋɔ̄ɔ̄ le̍ŋ. 

16Le̍ sa̍bū ya̍ I̍ me̍na̍ŋ ko̍ŋ ndo̍ cho̍ ni̍, māā le̍ mɛ̄ɛ̍ nda̍ kɛ̄ɛ̍ nyɛ̄ ya̍ I̍ di̍mu̍l nda̍ wo̍ 
tōsāa̍, ma̍ tɛ̄ɛ̄mbūū sāwāla̍ nīla̍ŋ, ndu̍yɛ̍ ma̍ tɛ̄ɛ̄mbūū pāa̍le̍ nīle̍ pɛ̍ŋgīāāle̍ŋ lābɛ̄ɛ̄ 
yɛ̍. Ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍, yɔ̄ŋi̍ nda̍ sōōlu̍u̍ ya̍. 

17“Kɛ̍, mi̍ tu̍i̍i̍nu᷄ŋ nda̍ īnyīɛ̍ɛ̍, I̍ tɛ̍ɛ̍mbu̍u̍ nda̍, ɔ̄ɔ̄ mī chi̍i̍ nda̍ kpo̍u̍ o̍ po̍llo̍ ni᷄ŋ te̍. 

18O̍ ko̍ŋ kɔ̍ɔ̍lī, mi̍ di̍mūl chūāūwāā ndāa̍ o̍ po̍llo̍ ni᷄ŋ lo̍ŋ a̍a̍, ‘Lā tu̍āl ka̍ālā fi̍nyāā 
nyāa̍ kɔ̄ɔ̄lī, ɔ̄ɔ̄ mī lā chūa̍ sāwāla̍ ndāla̍ŋ te̍. Lā so̍o̍lūū nyɛ̄m fi̍nyāā nyāa̍ nda̍ a̍a̍ 
so̍o̍lūū wo̍ŋ, mī lā sīmnu᷄ŋ a̍ nɔ̍ɔ̍lɛ̍i̍ ya̍ o̍ hɔ̄l te̍. 

19Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ nyāa̍ ni̍. Lā tōsa̍ nyɛ᷅ o̍ nyɛ̄ ya̍ I̍ di̍mu̍l nya̍, 
ndu̍yɛ̍ mī lā chūa̍ sāwāla̍ nīla̍ŋ. 

20Lā kɛ̄si̍ pa̍a̍le̍ nīle̍ pɛ̍ŋgīāāle̍ŋ lēbɛ̄ɛ̄, le̍ wāa̍ māā tāāmāsi̍ le̍ chɛ̄la᷅ŋ cho̍ na̍a̍ tɛ̄ɛ̄ŋ 
ndo̍, le̍ mī lā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ nyāa̍ ni̍.’ 

21“Kɛ̍ chūāā ndāā ka̍ŋ, nda̍ bɛ̍ɛ̍ ma̍ bīī ma̍ sīmūl la̍. Mi̍ di̍mūl nda̍ māā tē wānā o̍ 
wānā to̍sa̍ nyɛ̄ ya̍ I̍ di̍mi̍ wo̍ pɛ̍, ndu̍yɛ̍ mā kɛ̍si̍ sāwāla̍ nīla̍ŋ, māā ā hīōū lāchī a̍ 
wāa̍ yōōmū, kɛ̍ ma̍ kɛ̄ɛ̄ ya̍ dīōm. Ndu̍yɛ̍ pāa̍le̍ nīle̍ pɛ̍ŋgīāāle̍ŋ bɛ̍ɛ̍, ma̍ tɛ̄ɛ̄mbūū 
le̍ŋ lābɛ̄ɛ̄. O̍ ko̍ŋ, mi̍ kɛ̍ɛ̍sīāā le̍ mī ya̍ i̍i̍ dɔ̍ɔ̍nu᷄ŋ tu̍mbe̍ a̍ nda̍, mī ya̍ i̍i̍ tu̍si̍ nda̍ nyɛ̄ 
pālāa̍ chōo̍ o̍ po̍llo̍ ni᷄ŋ lo̍ŋ. 

22Kɛ̍ mi̍ ma̍ŋgālā kɔ̄l nūu̍, I̍ tu̍si̍ lɛ̍ nda̍ nyɛ̄ pālāā chōo̍ le̍. Kāni̍ fo̍ndōle̍, yɔ̄ŋi̍ kāa̍la̍ 
wa̍ nda̍ lā bālāā la̍ŋ la̍a̍ tɛ̍ɛ̍mbu̍u̍ di̍o̍lā nīla̍ kāsī la̍ŋ lābɛ̄ɛ̄, kāa̍la̍ che᷅ mi̍ so̍lī nda̍ 
I̍chi̍pī la̍ŋ. 

23O̍ ko̍ŋ kɔ̍ɔ̍lī, mi̍ me̍na᷄ŋ vɛ̍lɛ̄ o̍ po̍llo̍ ni᷄ŋ lo̍ŋ, māā, mɛ̄ɛ̍ mī to̍sa̍ mī ya̍a̍mɔ̍ɔ̍wa̍ hu᷄ŋ 
sɛ̍ŋi᷄ŋ a̍ wāŋnda̍ I̍sɔ̄lūɛ̄ī o̍ kāa̍la̍ŋ ni᷄ŋ, mī to̍sa̍ mī I̍sɔ̄lūɛ̍i̍ya̍ tīu̍ o̍ lɛ̄ŋnde̍ ni᷄ŋ kpo̍u̍. 

24Le̍ sa̍bū ya̍ I̍ me̍na̍ŋ ko̍ŋ ndo̍ cho̍ ni̍, māā le̍ mɛ̄ɛ̍ nda̍ kɛ̄ɛ̍ nyɛ̄ ya̍ I̍ di̍mu̍l nda̍ wo̍ 
tōsāa̍, ma̍ tɛ̄ɛ̄mbūū sāwāla̍ nīla̍ŋ, ndu̍yɛ̍ ma̍ tɛ̄ɛ̄mbūū pāa̍le̍ nīle̍ pɛ̍ŋgīāāle̍ŋ lābɛ̄ɛ̄ 
yɛ̍. Ma̍ mūli᷄ŋ nyɛ᷅m chēle̍ŋ fi̍nyāā ndāa̍ nda̍ a̍a̍ so̍o̍lūū wo̍ŋ sōōlūūwo̍. 

25“Ndu̍yɛ̍ ō fūla̍ o̍ ko̍ŋ kɔ̍ɔ̍lī, mi̍ ke᷅ nda̍ sāwāla̍ bɛ̍nda̍ le̍ la̍ŋ, ndu̍yɛ̍ mi̍ di̍mūl nda̍ 
nyɛ̄ nda̍ tōsā mā sɔ̄la̍ dɛ̍nɛ̍ pa̍lāa̍, ā hi̍ū la̍chi̍ a̍ wāa̍ yōōmū le̍ wo̍. 

26Mi̍ to̍sā ma̍ lūām chūāūwāā ndāā ta̍sīa̍a̍ sa̍lāla̍ŋ, o̍ ko̍ŋ, ma̍ sīmnu᷄ŋ a̍ nɔ̍ɔ̍lɛ̍i̍ ya̍ 
Mɛ̍lɛ̄ka̍ o̍ hɔ̄l. Le̍ sa̍bū ya̍ I̍ to̍sa̍ he̍ī yo̍ cho̍ ni̍, māā le̍ mī ya̍ i̍i̍ tɛ̍ɛ̍mbu̍u̍ nda̍, ndu̍yɛ̍ 
mī to̍sa̍ mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

27“Le̍la̍ŋ, wānā chi̍o̍o̍ Īsi̍kīāā, so̍o̍ nāa̍ wāŋnda̍ I̍sɔ̄lūɛ̄ī chu̍a̍ mā di̍mu̍l nda̍ māā, ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Wāŋnda̍ 
I̍sɔ̄lūɛ̄ī, fi̍nyāā nyāā ma̍māa̍ ā ve᷄ sa̍kpō ya̍ Mɛ̍lɛ̄ka̍ o̍ hɔ̄l te̍, ndu̍yɛ̍ o̍ he̍ī ni᷄ŋ, ma̍ 
dātā ya̍. 

28Ya̍ hi᷅ŋ a̍ nda̍ o̍ lɛ̄ŋndē ya̍ I̍ chu̍e̍l nda̍ būŋgɛ̄i̍ le̍ŋ ni᷄ŋ ni̍. Mɛ̄ɛ̍ nda̍ chē pēmbo᷄ŋ, a̍ 
yɔ̄mīī pūīyɛ̄i̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ lo̍ŋ, mā sōlī sa̍lāla̍ŋ o̍ nyɛ̄m 
mu᷅ŋ, mā lūām nyɛ᷅m chūŋ kɛ̄ndɔ᷄ŋ o̍ mu̍ŋ, le̍ mā nɛ̄ŋi̍ mu̍ŋ kɔ̄l, ndu̍yɛ̍ mā tālā 
mu̍ɛ̍īmā mākīle̍pīi̍ya̍ŋ lɛ̄ŋ māā sa̍lā. 

29Mi̍ nyu̍nā nda̍ a̍a̍, ‘Le̍ yɛ̄ɛ̍nɛ̍ nya̍ chō yɛ̄ kɔ̄la̍ŋ o̍ fo̍ndāŋndā lāsōōlu̍u̍ la̍ŋ?’ Mɛ̄ɛ̍ 
nyɛ̄ ko̍ŋ to̍sa̍ ni̍, mi̍ wāŋnda̍ kē fo̍ndāŋ kōŋ dīōla̍ŋ āā, ‘Ba̍a̍mā.’ 

30Le̍la̍ŋ, di̍mu̍l wa᷅ŋnda̍ I̍sɔ̄lūɛ̄ī, māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ 
ya̍ I̍ di̍mi̍ wo̍ cho̍ ho̍ō ni̍. Wāŋnda̍ I̍sɔ̄lūɛ̄ī, vɛ᷅ mi̍ lā tūāl ka̍ālā fi̍nyāā nyāā ma̍māa̍ 
kɔ̄ɔ̄lī, nya̍ bɛ̍ɛ̍ mi̍ lā mūli᷄ŋ nyɛ᷅m ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ sōōlūūwo̍, mi̍ lā sīmnu᷄ŋ 
a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l? 

31Pāa̍le̍ hāūle᷅ŋ bɛ̍ɛ̍, lā chō hīōūwɔ̄ɔ̍ lāchī a̍ nyɛ̄m chēle̍ŋndo̍ŋ sōōlūūwo̍, mī lā 
lūām chūāūwāā nyāa̍ sa̍lāla̍ŋ o̍ nyɛ̄m mu᷅ŋ, o̍ ko̍ŋ, mi̍ lā sīīŋgūū nya̍ pi̍la̍ ā nɔ̄ɔ̄lɛ̍i̍ 
ya̍ Mɛ̍lɛ̄ka̍ o̍ hɔ̄l. Kɛ̍ a̍ ko̍ŋ kpo̍u̍, mī lā hūŋ ya̍ dīōmndo̍ nyūnāa̍. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, I̍ chɛ᷅l mī lā nyūna̍ ya̍ dīōm le̍ nyɛ̄ o̍ nyɛ̄ le̍. 

32Wāŋnda̍ I̍sɔ̄lūɛ̄ī, nyɛ̄ nya̍ yīya̍ŋ o̍ kɔ̄ltā nyāla̍ŋ ni᷄ŋ ndo̍ ō yɔ̍nūŋ te̍. Yīya᷄ŋ nyāa̍ 
cho̍ ni̍ māā nya̍ bɛ̍ɛ̍ mī lā wa̍ mɛ̄ɛ̍ lɛ̄ŋīī chēle̍ŋnde̍ ī chō yɛ̍, mī lā wa᷄ mɛ̄ɛ̍ kāa̍la̍ŋ o̍ 
lɛ̄ŋnde̍ ni᷄ŋ la̍ cho̍ yɛ̍, mī lā wa᷄ yɔ̄mnde̍ a̍ pōūta̍ŋ sōōlūūwo̍ māā mɛ̄lɛ̄ka̍ā nyā.” 

A̍ mɛɛ̄ ̍Mɛl̄ɛk̄a̍ tūsī wa᷅ŋnda̍ nyɛ ̄pālāa̍ chōo̍, ndu̍yɛ ̍mbō ma᷄l nda̍ le̍ yɔŋ̄ndā ndāla̍ wɔɔ̍ŋ̍nda̍ŋ 
yɛ ̍o̍kɔɔ̄ ̄

33Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, I̍ me̍na̍ŋ po̍, I̍ cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā, ndu̍yɛ̍ mī chɔ̍m nya̍ 
māā wāna̍ kpāāyā bɛ̍ndōo̍ ya̍ I̍ cho̍ ni̍. I̍ cho̍ hūnɔ̄ɔ̄ tōsā a̍ kpāāya̍ ni̍ bɛ̍ndōo̍, nya̍ 
kpo̍u̍ mī wa̍ nya̍ māsāa̍ chōo̍. 

34I̍ cho̍ nya̍ hūnɔ̄ɔ̄ sōlī wāŋnda̍ tɛ̄ɛ̄ŋ, nāa̍ nya̍ chō ā sɛ̄ŋīa̍ŋ o̍ lɛ̄ŋīī yɛ̍ yɛ̍i̍ ni᷄ŋ nda̍, 
mī chu̍u̍ŋgi̍a̍a̍ nya̍ nāa̍ pi᷅lɛ̍. I̍ cho̍ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā, mī chɔ̍m nya̍ māā ya̍ 
Mɛ̍lɛ̄ka̍, wāna̍ kpāāyā bɛ̍ndōo̍ ya̍ I̍ cho̍ ni̍. 

35I̍ cho̍ hūnɔ̄ɔ̄ a̍ nya̍ o̍ lɛ̄ŋndē po̍lte̍ cho̍ kāa̍la̍ŋ tɛ̄ɛ̄ŋ nde̍ŋ ni᷄ŋ. Lo̍ŋ ya̍ I̍ cho̍ nya̍ 
hūnɔ̄ɔ̄ yāmɛ̍i̍ kīlūl nya̍ pi̍la̍ o̍ hɔ̄l kpe̍nde̍ke̍le̍ ni̍, le̍ nya̍ nyɛ̄ pālāa̍ tūsīo̍o̍ chōo̍. 

36Mɛ̄ɛ̍ ya̍ I̍ ki̍lu̍l fi̍nyāā nyāā ma̍māa̍ sīndɛ̄ yāmɛ̍i̍ o̍ po̍llo̍ ni᷄ŋ, o̍ lɛ̄ŋndē I̍chi̍pīle̍ŋ 
ni᷄ŋ, mi̍ tu̍sī nda̍ nyɛ̄ pālāa̍ chōo̍ yɛ̍, le̍nde̍ ya̍ I̍ ki̍lūl ni̍ŋ nya̍ yāmɛ̍i̍ ni̍, mī tu̍si̍ nya̍ 

nyɛ̄ pālāā bɛ̄ndōo̍ chōo̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ 
ko̍ŋ ni̍. 

37Mi̍ Mɛ̄lɛ̄ka̍ hīāū lāchī a̍ sūɛ̍i̍ mbo̍ dīmī āā, “I̍ cho̍ tōsā mī lā mānda̍ kpe̍ma̍ cho̍ 
na̍a̍ tɛ̄ɛ̄ŋ ndo̍. Ndu̍yɛ̍ I̍ cho̍ nya̍ pīɔ̄ū tɛ̄ɛ̄ŋ, wānāā tōnya̍a̍ a̍ wānāā dɛ̍nɛ̍ wɔ̍ɔ̍ŋnda̍, 
mɛ̄ɛ̍ wānā ma̍ndāā lāsāa̍ ō pīɔ̄ū nu̍a̍ā sāa̍ ndūa̍a̍ yɛ̍. 

38Wānā o̍ wāna̍ si̍mūl la̍, ndu̍yɛ̍, a̍ wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍, I̍ cho̍ hūnɔ̄ɔ̄ chīī a̍ 
nda̍ mī so̍li̍ nda̍ nya̍ tɛ̄ɛ̄ŋ kpo̍u̍. I̍ cho̍ nda̍ sōlī o̍ lɛ̄ŋīī nda̍ chō ni᷄ŋ nde̍, kɛ̍ ndu̍yɛ̍ ā 
mi̍i̍ŋgū lɛ̍ ni̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ te̍. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

39Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Le̍la̍ŋ nya̍ wāŋnda̍ I̍sɔ̄lūɛ̄ī, 
mɛ̄ɛ̍ nya̍ kɛ̄ɛ̍ ya̍ dīōm yɛ̍, lā hīo̍u̍ la̍chi̍ a̍ nyɛ̄m chēle̍ŋndo̍ŋ sōōlūūwo̍ māā mɛ̄lɛ̄ka̍ā 
nya̍. Kɛ̍ ndu̍yɛ̍ te̍le̍ŋ cho̍ fūūlūū, lā hi̍ū lɛ̍ ni̍ŋ la̍chi̍ a̍ nyɛ̄m mu᷅ŋ sōōlūūwo̍, mī lā 
sōlī sa̍lāla̍ŋ o̍ mu̍ŋ, mī lā tɛ̄ɛ̄mbūū di̍o̍lā nīla̍ kāsī la̍ŋ lābɛ̄ɛ̄ le̍. 

40Tē te̍le̍ŋ ko̍ŋ fūūlu̍u̍ pɛ̍, nya̍ I̍sɔ̄lūɛ̍i̍ya̍ kpo̍u̍ o̍ pēmbīī nīi̍ kāsīe̍i̍ chōo̍, pēmbīī 
vīlɛ̄īye̍ I̍sɔ̄lūɛ̄ī, lo̍ŋ nya̍ wā ni̍ŋ kɔ᷅la̍ŋ ya̍ sōōlūūwo̍ ni̍, mī lā sāāŋgi̍a̍l la̍. Ya̍ Mɛ̍lɛ̄ka̍, 
I̍ hi̍nī ni̍ŋ kɔ᷅l a̍ nya̍, ndu̍yɛ̍ mī bi̍ī sa̍lālā nya̍la̍ŋ. Lo̍ŋ ya̍ I̍ ye̍e̍mā ni̍ŋ nya̍ ni̍ mī lā 
wa̍ sa̍lāla̍ŋ sōlīo̍o̍ o̍ ya̍lo̍, ndu̍yɛ̍ mī lā yɔ̄ŋgū ke̍lā nyāla̍ kɛ̍ndɛ̄ kɛ̍ndɛ̍ la̍ŋ, ndu̍yɛ̍ a̍ 
sa̍lālā kāsīla̍ŋ. 

41Le̍la̍ŋ, bā o̍ bā nya̍ chō ā sɛ̄ŋīa̍ŋnda̍ o̍ lɛ̄ŋnde̍ ni᷄ŋ, I̍ cho̍ nya̍ hūnɔ̄ɔ̄ chūūŋgīāā 
kpo̍u̍ na̍a̍ pi᷅lɛ̍ mī mi̍ŋgi̍ nya̍ o̍ lɛ̄ŋndē nyāle̍ŋ ni᷄ŋ. I̍ hi̍nī ni̍ŋ kɔ᷅l a̍ nya̍ mɛ̄ɛ̍ nda̍ sōlī 
nu̍a̍ā sa̍lālā lūāmāā la̍ŋ o̍ ya̍lo̍, mī hi̍ni̍ kɔ̄l a̍ la̍ŋ yɛ̍. Ndu̍yɛ̍ I̍ to̍sā ni̍ŋ mī wāŋnda̍ o̍ 
lɛ̄ŋnde̍ ni᷄ŋ a̍ si̍na̍ māā Mɛ̄lɛ̄ka̍ kāsīo̍o̍ ya̍ I̍ cho̍ ni̍. 

42I̍ cho̍ nya̍ sōlī nāa̍ nya̍ chō wa̍, mī mi̍ŋgi̍ nya̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, lɛ̄ŋndē ya̍ I̍ 
chu̍e̍l sīndɛ̄ fi̍nyāā nyāā ma̍māa̍ būŋgɛ̄i̍ le̍ nda̍ kīo̍o̍ le̍ŋ. O̍ ko̍ŋ, mī lā sīna̍ māā ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

43O̍ ko̍ŋ, nya̍ pi̍la̍ chō hūnɔ̄ɔ̄ īchāli̍ mī lōōnu̍ŋ ku̍ɛ̍ɛ̍la̍ nyāla̍ŋ, a̍ nyɛ̄ o̍ nyɛ̄ nya̍ tōsa̍, 
mi̍ lā sīmnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Sɔ̄ɔ̍ŋ dɛ̍nɛ̍ wɔ̍ɔ̍ŋ nya̍ tōsa̍ ki̍nɛ̍i̍ yo̍ŋ, lā chō 
hūnɔ̄ɔ̄ yīya᷄ŋ a̍ mu̍ŋ, mī kɔ̄lta̍ŋ lā tāmbu̍ nya̍. 

44Wāŋnda̍ I̍sɔ̄lūɛ̄ī, le̍ mī dīōlā nīla̍ŋ lā sɔ̄la̍ bɛ̄ɛ̄le̍ŋ, I̍ cho̍ nya̍ bīyɔ̄ɔ̄ mɛ̄ɛ̍ nya̍ chō 
wānāā dɛ̍nɛ̍ wɔ̍ɔ̍ŋ, mi̍ lā wā wānāā lāka̍fā yɛ̍ le̍. O̍ ko̍ŋ, mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̍ ni̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ko̍ŋ 
ni̍. 

Tālo̍o̍ a̍ yīŋnde̍ŋ bā tōūwo̍ o̍kɔɔ̄ ̄
45O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

46Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mu̍li̍ hɔ᷅lla̍ kūmbū bā tōūwo̍, mā sōō a̍ bā 
tōūwo̍ o̍kɔ̄ɔ̄, ndu̍yɛ̍ mā di̍mu̍l būndɛ̍ cho̍ bā tōūwo̍ wo̍ a̍ nyɛ̄ pālāa̍ ko̍māl ni̍ŋ ndu̍ 
wo̍ o̍kɔ̄ɔ̄. 

47Di̍mu̍l bu̍ndɔ̍ɔ̍ ho̍ō māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ 
wo̍ cho̍ ho̍ō ni̍. Nūm būndɔ̍ɔ̍ ho̍ō, ya̍ŋ ni᷅la̍ŋ mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ 
wo̍. I̍ cho̍ nu̍m mālɔ̄ɔ̄ o̍ yīŋ, ndu̍yɛ̍ yɔ̄m o̍ yɔ̍m cho̍ o̍ nūm ni̍ŋ, yɔ̄m pūīyāā ni̍, yɔ̄m 
vēsɛ̍i̍ ni̍, mī yīŋnde̍ŋ lē bāsu̍ ndi̍ tɛ̍ɛ̍. Yīŋndē bɛ̄ndūlē wānā nɔ̍lā nyu̍mī le̍ le̍ŋ, lē 
wā ni̍ŋ sa̍nde̍i̍, mī lē tɛ̄ɛ̄mbu̍u̍ nyɛ̄ o̍ nyɛ̄, chɔ̍ŋ ba᷅ tōūwo̍ ha̍a̍a̍ kɔ̍ ba᷅ lūāŋndo̍. 

48Wāŋnda̍ chi̍e̍ēŋndo̍ kpo̍u̍ ā chō hūnɔ̄ɔ̄ sīnā māā ya̍ Mɛ̍lɛ̄ka̍ Ya̍a̍wɛ̄ɛ̄ pi̍la̍ 
kpe̍e̍kpe̍i̍ ma̍l nu̍m o̍ yīŋ ni̍. Ndu̍yɛ̍ tē a̍ hu̍ŋ sa̍ā o̍ yīŋ pɛ̍, wānā o̍ wānā nɔ̍lā ni̍ŋ 
mbō nyūmi̍ nu̍m te̍.” 

49Mɛ̄ɛ̍ Mɛ̄lɛ̄ka̍ chīi̍ ya̍ dīōmnda̍ŋ nda᷅ŋ dīmūl, mi̍ ŋɔ̍ɔ̍chīa̍ŋ nāa̍ ndu̍ chu̍a̍ mi̍ di̍mūl 
ndu̍ a̍a̍, “O̍o̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, wāŋnda̍ ā chō ni᷅ŋ dīmīo̍o̍ māā, 
yōōŋgūlā ya̍ I̍ di̍mī ki̍nɛ̍i̍ la̍ŋ, māā o̍ tāle̍la̍ŋ ni᷄ŋ ya̍ I̍ di̍mī la̍ŋ ni̍.” 

Īsi̍kīāā 21 

A̍ mūɛī̄ fāŋīi ̍Mɛl̄ɛk̄a̍ Ya̍a̍wɛɛ̄ ̄ve̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, pɛ̍ɛ̍sa̍ fo̍ndāŋndā lāsōōlu̍u̍la̍ŋ Chūlu̍sɛ̄lɛ̄m. 
Di̍mu̍l lɛ᷅ŋndē I̍sɔ̄lūɛ̍i̍le̍ŋ a̍ nyɛ̄ pālāa̍ ko̍māl ni̍ŋ le̍ŋ ndo̍ o̍kɔ̄ɔ̄. 

3Di̍mu̍l le̍ŋ māā ya̍ Mɛ̍lɛ̄ka̍ Ya̍a̍wɛ̄ɛ̄, I̍ di̍mi̍ ma̍a̍, I̍sɔ̄lūɛ̄ī, I̍ cho̍ nu̍m nyɛ̄ pālāa̍ tūsī 
chōo̍. I̍ cho̍ mūɛ̄ī ni̍i̍ fāŋnde̍ sōlī o̍ bōo̍ ni᷄ŋ le̍ wānāā nūmnda̍ dīūwo̍. Wānā o̍ wāna̍ 
cho̍ I̍sɔ̄lūɛ̄ī, wānā tōnya̍ ni̍, wāna̍ dɛ̍nɛ̍ wɔ̍ɔ̍ŋ ni̍, I̍ cho̍ nya̍ bāsɔ̄ɔ̄ tɛ̍ɛ̍, ō pīlɛ̍ bɛ̍ɛ̍ I̍ 
mɛ̍ī le̍. 

4Wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, wāna̍ tōnya̍ ni̍, wāna̍ dɛ̍nɛ̍ wɔ̍ɔ̍ŋ ni̍, 
chɔ̍ŋ ba᷅ tōūwo̍ mbō kūɛ̄ a̍ bā lūāŋndo̍, I̍ cho̍ mūɛ̄ī nīi̍ fāŋnde̍ sōlī o̍ bōo̍ ni᷄ŋ, mī di̍u̍ 
nya̍. 

5Wāŋnda̍ kpo̍u̍, ā chō hūnɔ̄ɔ̄ sīnā māā ya̍ Mɛ̍lɛ̄ka̍ Ya̍a̍wɛ̄ɛ̄ I̍ so̍li̍ mūɛ̄ī nīi̍ fāŋnde̍ o̍ 
bōo̍ ni᷄ŋ, ndu̍yɛ̍ I̍ mi̍ŋgī lɛ̍ ndi̍ le̍. 

6“Le̍la̍ŋ wāna̍ chi̍o̍o̍ Īsi̍kīāā, cha̍ŋ a̍ kūŋnda̍ŋ, mɛ̄ɛ̍ wāŋndo̍ wā nu̍a̍ā a̍ kɔ̄l ta̍mbɛ̍i̍yo̍ 
mbō wa᷄ cha᷄ŋndo̍ yɛ̍. Wa̍ ku᷅ŋ īmɔ̍nɔ̍ɔ̍, mī wāŋnda̍ kpo̍u̍ a̍ cha᷅ nu̍m. 

7O̍ ko̍ŋ, tē wāŋnda̍ nyūna̍ nu̍m pɛ̍ le̍ sa̍bū ŋ̄ chō cha᷄ŋndo̍ a̍ kūŋnda̍ŋ ndo̍, a̍ di̍mu̍l 
nda̍ māā, yōōŋgūlā ya̍ I̍ tu̍e̍ī la̍ŋ, la̍ŋ la̍ to̍sa̍ ni̍ mi̍ wa᷅ cha᷄ŋndo̍. Ndu̍yɛ̍ nyɛ̄ ya̍ I̍ tu̍e̍ī 
yo̍ tē ō yɔ̄nu̍ŋ pɛ̍, kɔ̄lta̍ŋ lā chō wāŋnda̍ hīīlɔ᷄ŋ, mī bāla̍ŋ lā nyīīya̍ nda̍ a̍ sīōōŋnde̍, 
mī kpɛ̍īyo̍ bīī nda̍, mī wūla̍ŋ lā nyīīya̍ nda̍. Ndu̍yɛ̍ te̍le̍ŋ ko̍ŋ ō fūūlu̍u̍, nyɛ̄ ya̍ I̍ tu̍e̍ī 
yo̍ ō hīŋ yɔ̄nɔ᷄ŋ.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ko̍ŋ. 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī ā sūɛ̍i̍ nāa̍ ya̍ chu̍a̍, mbo̍ dīmī āā, 

9“Wāna̍ chi̍o̍o̍ Īsi̍kīāā, so̍o̍ nāa̍ wāŋnda̍ ha̍ā chu̍a̍, mā di̍mu̍l nda̍ māā ya̍ Ma̍sānɔ̄ɔ̍ 
Mɛ̄lɛ̄ka̍ dīmi̍ māā, mūɛ̄ī fāŋnde̍, mūɛ̄ī fāŋnde̍ ī chūū yīkpā, ndu̍yɛ̍ ma̍ nīŋgīlā ndi̍. 

10Ā yīkpa̍ ndi̍ le̍ wāŋnda̍ dīūwo̍, ndu̍yɛ̍ ma̍ nīŋgīlā ndi̍ le̍ mī ī wa᷄ tōsāa̍ ŋu̍āla̍lɛ̍ī 
ŋūāla̍lɛ̍ī, mɛ̄ɛ̍ nyɛ̄ ŋūāla̍lɛ̍ī ŋūāla̍lɛ̍īyo̍ ō tōsā nu̍a̍ā yɛ̍. Nya̍a̍le̍ o̍ nya̍a̍le̍ cho̍ lɛ̍ le̍, 
kāni̍ fo̍ndōle̍, I̍ tu̍si̍ wānāā nīa̍a̍ nyɛ̄ pālāa̍ chōo̍ le̍ nda̍ sīlāa̍, kɛ̍ ā ye᷄ŋ ya̍ lānī le̍. 

11I̍ yɔ̍ŋgu̍ wāŋndo̍ mūɛ̄ī fāŋnde̍ le̍ mbō nīŋgi̍la̍ ndi̍, mbō sōli̍ŋ kpe̍ku̍ a̍ ndi̍. Ī chō ī 
yīkpāā ŋɛ̍lɛ̍, mi̍ ī wā dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍, mi̍ ī wā ī bɛ̄ɛ̄ndīa̍ŋ le̍ wāna̍ di̍ū ni̍ŋ 
wa᷅ŋnda̍ a̍ ndi̍ wo̍. 

12Wāna̍ chi̍o̍o̍ Īsi̍kīāā, cha̍ŋ, ma̍ ko̍ŋu̍l kpe̍le̍ŋ le̍ wānāā nīa̍a̍. Mūɛ̄ī fāŋnde̍ he̍ī le̍ 
wānāā nīa̍a̍, a̍ wānāā bɛ̄ndūa̍a̍ I̍sɔ̄lūɛ̄ī kpo̍u̍ I̍ cho̍ ni̍. Le̍la̍ŋ cha̍ŋ, mā lūāā lɔ̍lūla̍ŋ. 

13I̍ cho̍ wānāā nīa̍a̍ tōfāa̍ kē, ndu̍yɛ̍ tē ā kɛ̄ɛ̍ le̍ mūli᷄ŋndo̍ pɛ̍, mu᷅ŋ kpo̍u̍ ŋ̄ chō yɔ̄nɔ᷄ŋ 
a̍ nda̍. 

14“Le̍la̍ŋ wāna̍ chi̍o̍o̍ Īsi̍kīāā, di̍mu̍l wa᷅ŋnda̍ ha̍ā yōōŋgū nūu̍. Te̍m ya̍ bāla̍ŋ, mī 
so᷅ŋ wāŋnda̍ ha̍ā a̍ mūɛ̄ī ni̍i̍ fāŋnde̍, lēdīi̍ŋ kɛ̄lɛ̄ŋgāā lēyāa̍ bɛ̍ɛ̍. Mūɛ̄ī fāŋīi̍ cho̍ le̍ 
wāŋnda̍ dīūwo̍ ve̍, ndi̍ cho̍ he̍ī ni̍. Mūɛ̄ī fāŋīi̍ di̍ū ni̍ŋ wa̍nāā fāŋā ve̍, mūɛ̄ī fāŋīi̍ 
chi᷅ŋa̍la᷅ŋ ni̍ŋ nda̍ bā o̍ bā fe̍e̍ ve̍, ndi̍ cho̍ he̍ī ni̍. 

15Sīōōŋīī bɛ̄ndūe̍i̍ cho̍ nda̍ bīyɔ̄ɔ̄, ndu̍yɛ̍ ā bɔ̄ɔ̍ bɔ̍ɔ̍ mā sɔ̍lā pīɔ̍mndo̍ ō dīōlā sāāsa̍ 
chi̍o̍o̍. I̍ ke̍ wāŋndo̍ mūɛ̄ī nīi̍ fāŋnde̍, mūɛ̍i̍ cho̍ dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍ ve̍. Ī chō 
tōsāa̍ ŋūāla̍lɛ̍ī ŋūāla̍lɛ̍ī, mɛ̄ɛ̍ nyɛ̄ ŋūāla̍lɛ̍īyo̍ tōsā nu̍a̍ā yɛ̍. Ā chīi̍ ndi̍ nīŋgīlā le̍ 
wāŋnda̍ dīūwo̍. 

16Ā wā ni̍ŋ nda̍ dīūwo̍ a̍ mūɛ̄ī lu̍ɛ̍i̍yɛ̄i̍, bā o̍ ba̍ fe̍e̍, a̍ mākɔ̄ɔ̄ ni̍, lāchī ni̍, o̍ bā kɛ̍ndɔ̄ɔ̍ 
chōo̍ ni̍, o̍ bā mi̍āllo̍ chōo̍ ni̍. 

17Ya̍ pi̍la̍ bɛ̍ɛ̍ I̍ wa᷅ ni̍ŋ ba̍la̍ŋ tīɔ̄mɔ̄ɔ̍ a̍ nyɛ᷄ wa᷅ ni̍ŋ yɔ̍nɔ᷄ŋndo̍ wo̍, o̍ ko̍ŋ, mī kɔ̄l nī 
tu̍ūwo̍ pɔ̄lu̍l. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

A̍ mɛɛ̄ ̍Māsāa̍ Ba̍bil̍ɔŋ̄ o̍ tɛɛ̄m̄būū niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
18Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ nāa̍ ya̍ chu̍a̍. 

19Mbo̍ dīmūl la̍ āā, “Wāna̍ chi̍o̍o̍ Īsi̍kīāā, tu̍u̍la̍ nɛ̍īla̍ŋ lā tīɔ̍ɔ̍ŋ, nɛ̄īla̍ Māsā bɛ̍ndōo̍ 
Ba̍bi̍lɔ̄ŋ o̍ hu᷅ŋ ni̍ŋ a̍ mūɛ̄ī ndūɛ̍i̍ fāŋnde̍ la̍ŋ. Nɛ̄īla̍ ti̍ɔ̍ɔ̍ŋnda̍ŋ nda᷅ŋ, lā nɔ̄ mī chɛ᷄ŋ 
o̍ lɛ̄ŋndē pīlɛ̍ le̍ŋ ni᷄ŋ kpe̍. Ndu̍yɛ̍ mā ha̍ndu̍ tāāmāsi̍o̍o̍ nāa̍ nɛ̄īla̍ŋ nda᷅ŋ lā pīɔ̄ūvi̍āŋ 
le̍ hēlɔ̄ɔ̍ chi̍e̍e̍ wa̍. 

20A̍ ha̍ndu̍ pɛ̍ ta̍a̍māsi̍o̍o̍ o̍ nɛ̍i̍ ku̍ɛ̄ Lu̍a̍bā chi̍e̍e̍, o̍ lɛ̄ŋndē A̍mɔ̄ŋnde̍ŋ ni᷄ŋ ndo̍, a̍ 
ha̍ndu̍ vɛ̄lɛ̄ tāāmāsi̍o̍o̍ o̍ nɛ̄i̍ ku̍ɛ̄ Chu̍dā, o̍ chi̍e̍e̍ bɛ̍ndōo̍ Chūlu̍sɛ̄lɛ̄m ndo̍, chi̍e̍e̍ 
cho̍ ō bɛ̄ɛ̄ndīāā ō kālā ka̍lā wo̍. 

21Bōōndi̍i̍ Māsāa̍ Ba̍bi̍lɔ̄ŋ o̍ cho̍ hūnɔ̄ɔ̄ ve̍, ō chō fūūlūū o̍ nɛ̄īla̍ pīɔ̄wa᷅ŋnda̍ŋ, mbō 
vēm yāwāa̍ le̍ chi̍e̍e̍ o̍ ku̍ā mbō kɔ̍ de᷅l chōo̍ wo̍. Ō chō chīŋūa̍ŋ wūū lɛ̄ŋ, le̍ mī 
mɛ̄lɛ̄ka̍ā ndūa̍a̍ ā chɔ᷄m ndu̍ nɛ̄i̍ o̍ ku̍ā wo̍. Mbō dīī chɔ̄lōo̍ māā sa̍lā, le̍ mbō 
mɛ̄ɛ̄nda̍ŋ ye̍mi̍i̍ ndūɛ̍i̍, le̍ mbō sīna̍ nɛ̄i̍ o̍ ku̍ā wo̍. 

22Chīŋɔ̍le̍ cho̍ o̍ bā ndɔ̄ kɛ̍ndɔ̄ɔ̍ chōo̍ le̍ŋ, lē chō ndu̍ chɔ̄m māā Chūlu̍sɛ̄lɛ̄m o̍ nɔ̍ 
ni̍ mbō kūɛ̄. Lē chō ndu̍ dīmūl le̍ mbō kɔ᷄ si̍mī nyɛ̄lā nda̍ pēsī sa̍a̍sāa̍ la̍ŋ, mbō dēŋi̍ 

dēŋī chɔ̄ūwo̍, ndu̍yɛ̍ mbō sīmi̍ nyɛ̄lā nda̍ pēsī di̍o̍lā sāāsāa̍ la̍ŋ o̍ dīōla̍ŋ, mbō 
dēŋge̍la̍ pūūlōo̍ o̍ sāāsāa̍ bālɔ̄ɔ̍ chɛ̍chɛ̍, le̍ kēēkōo̍ lēchōo̍ mā kɔ̍ bi̍ī chi̍o̍o̍, mbō dɔ̄ū 
chi̍o̍o̍ o̍ pi̍ŋndo̍ ni᷄ŋ kpɔ̍kɔ̍su̍. 

23I̍ si̍nā māā wāŋnda̍ Chūlu̍sɛ̄lɛ̄m a̍ la̍a̍lāŋ ni̍ŋ nyɛ᷅ ya̍ I̍ cho̍ ho̍ō dīmīo̍o̍ wo̍ le̍, kāni̍ 
fo̍ndōle̍, le̍ chɛ̄la᷅ŋ kɔ̄l nyūlū nda̍ tōsa̍ nda̍ wāŋnda̍ ha̍ā wo̍. Kɛ̍ Māsā Bɛ̍ndōo̍ 
Ba̍bi̍lɔ̄ŋ ō chō nda̍ lōōnɔ᷄ŋ le̍ sīmūl nda̍ sīmu̍l ndu̍ wo̍. Ndu̍yɛ̍ mbō de̍l nda̍ chōo̍ a̍ 
sɔ̍ŋgɔ̄ɔ̍ mbō bīī nda̍. 

24Le̍la̍ŋ, di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ 
māā, lā tōsa̍ mi̍ yɔ̄ŋndā nyāla̍ wɔ̍ɔ̍ŋnda̍ŋ lā chɔ̄mnu᷄ŋ kpe̍nde̍ke̍le̍ a̍ nyɛ̄ o̍ nyɛ̄ nya̍ 
chō tōsāa̍. Nyɛ̄ o̍ nyɛ̄ wɔ̄ɔ̍ŋ nya̍ chō tōsāa̍, ō chɔ̄mnu̍ŋ wa᷅ŋnda̍ o̍ hɔ̄l kpe̍nde̍ke̍le̍. 
Le̍ he̍ī, I̍ cho̍ nya̍ mālɔ̄ɔ̄ ya̍a̍mɔ̍ɔ̍wa̍ o̍ bā mā kūɛ̄ a̍ nya̍ o̍ bīyɔ̄ɔ̍ ni᷄ŋ. 

25“Ndu̍yɛ̍ nūm Māsā bɛ̍ndōo̍ I̍sɔ̄lūɛ̄ī, nūm māsa̍ dɛ̍nɛ̍ wɔ̍ɔ̍ŋndo̍ ho̍ō, māsa̍ cho̍ ho̍ō 
ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l lo̍, pāa̍le̍ dɛ̍nɛ̍ pa̍lāa̍ hīŋ nu̍m tōlɔ̄ɔ̄ chōo̍ le̍ŋ, lē fūūlu̍u̍. 

26Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. 
Māsāa̍ I̍sɔ̄lūɛ̄ī, so̍li̍ mɔ̍si̍l nu̍m lēmāsāa̍, a̍ mɔ̍si̍l nu̍m vīlɛ̄īyo̍. Nyɛ̄ o̍ nyɛ̄ ve᷅ lɛ̍ ni̍ŋ 
māā pāāndū le̍. Wānāa̍ nɔ̍ kpa̍a̍yā le̍ wa̍, ā chō hūnɔ̄ɔ̄ sīmnɔ᷄ŋ wa̍nāā kpāāyā, 
ndu̍yɛ̍ wānāa̍ cho̍ o̍ kpāāyāa̍ chōo̍ wa̍, mā sīmnu᷄ŋ wa̍nāā fo̍ndō. 

27Chūlu̍sɛ̄lɛ̄m, a̍ lo̍ pɔ̄m. A̍ lo̍ pɔ̄m. I̍ cho̍ tōsā mī chi̍o̍o̍ ho̍ō ō lo̍ pɔ̄m. Ō chō ītāmu̍, 
nyɛ̄ o̍ nyɛ̄ lo᷅ ni̍ŋ o̍ chi̍o̍o̍ ho̍ō ni᷄ŋ te̍, kɛ̍ he̍ī cho̍ yɔ̍nɔ̍ŋ te̍, ha̍a̍a̍ mɛ̄ɛ̍ mī wāna̍ ya̍ hɛ̍li̍ 
wo̍ ō hīŋ. Ndu̍ ya̍ I̍ hɛ̍li̍ ni̍ le̍ mbō tūsi̍ chi̍o̍o̍ ho̍ō nyɛ̄ pālāa̍ chōo̍. I̍ cho̍ ndu̍ chi̍o̍o̍ 
ho̍ō mālɔ̄ɔ̄ o̍ bā.” 

A̍ mɛɛ̄ ̍Mɛl̄ɛk̄a̍ chīŋa̍la᷅ŋ niŋ̍ A̍mɔn̄a̍it̍īin̍ɔ ̍yɛ ̄o̍kɔɔ̄ ̄
28Mi̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ ya̍ chu̍a̍, mbo̍ dīmūl la̍ āā, “Wāna̍ chi̍o̍o̍ Īsi̍kīāā, 
so̍o̍ nāa̍ wāŋnda̍ A̍mɔ̄ŋ chu̍a̍, wa̍nāa̍ cho̍ ha̍ā I̍sɔ̄lūɛ̍i̍ya̍ yīōūla̍ŋ nda̍ mā di̍mu̍l nda̍ 
nyɛ̄ ya̍ Mɛ̍lɛ̄ka̍ dīmi̍ wo̍. Di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, 
I̍ di̍mi̍ a̍a̍, ‘Mūɛ̄ī fāŋnde̍ hīŋ. Mūɛ̄ī fāŋnde̍ ī fūla̍ o̍ bōo̍ ndɔ̄ɔ̍ ni᷄ŋ le̍ dīyɔ̄ɔ̍. Ī chō ī 
nīŋgīlāā le̍ mī ī wa̍ ŋɛ̍lɛ̄ŋgi̍ ŋɛ̍lɛ̄ŋgi̍, ndu̍yɛ̍ mī ī wa᷄ tōsāa̍ ŋūāla̍lɛ̍ī ŋūāla̍lɛ̍ī mɛ̄ɛ̍ nyɛ̄ 
ŋūāla̍lɛ̍īyo̍ tōsā nu̍a̍ā yɛ̍. 

29Wānāā nyāā di̍mīāā sɔ̄ɔ̍ŋ wa̍ā lāchīa̍a̍ ā chɔ᷄m nya̍ yi̍lāŋndā lāchōōwā la̍ŋ, 
ndu̍yɛ̍, ma̍ dīmūl nya̍ yōōŋgūla̍ lāchōōwā la̍ŋ. Lā chō wānāā dɛ̍nɛ̍ wɔ̍ɔ̍ŋāā bɛ̄ndū, 
ndu̍yɛ̍ mi̍ lā wā wānāā yɔ̄ŋ wɔ̄ɔ̍ŋ. Kɛ̍ ndu̍yɛ̍, te̍le̍ŋndo̍ fūūlu̍u̍ le̍ nya̍, te̍le̍ŋ nya̍ hīŋ 
nyɛ̄ pālāā mɛ̄ɛ̄lāā kpɔ̍ŋndo̍ sɔ̄lā wo̍. 

30“ ‘Mi̍ŋgi̍ mu̍ɛ̍i̍ o̍ bōo̍ ndɔ̄ɔ̍ ni᷄ŋ. O̍ lɛ̄ŋndē ya̍ I̍ to̍o̍si̍a̍a̍ nya̍ le̍ ni᷄ŋ, nāa̍ nya̍ fūla̍ tūm 
nda̍, lo̍ŋ ya̍ I̍ cho̍ nya̍ yāmɛ̍i̍ kīlūl mī tu̍si̍ nya̍ nyɛ̄ pālāa̍ chōo̍ ni̍. 

31I̍ cho̍ tu̍mbe̍ dɔ̍ɔ̍nɔ᷄ŋ a̍ nya̍ o̍ ka̍lā ka̍lā, mī tu̍u̍lū kɔ̄l a̍ nya̍, mī tɛ̍ɛ̍mbu̍u̍ nya̍ mɛ̄ɛ̍ 
yīŋnde̍ŋ lē tɛ̄ɛ̄mbūū nu̍a̍ā nyɔ̄ɔ̍ŋ yɛ̍. I̍ cho̍ nya̍ mālɔ̄ɔ̄ wānāā kɔ̄l vēsɛ̍i̍ya̍ o̍ bā, a̍ 
cha̍ā wa᷅ŋnda̍ chīe̍e̍ya̍ tɛ̄ɛ̄mbūūwo̍ chāā bɛ̄ndōo̍ wa̍, mā tɛ̄ɛ̄mbu̍u̍ nya̍. 

32Ā chō nya̍ hūnɔ̄ɔ̄ tɛ̄ɛ̄mbūū, mā bāsu̍ nya̍ tɛ̍ɛ̍ mɛ̄ɛ̍ yīŋnde̍ŋ lē bāsū nu̍a̍ā bīl 
vēsɛ̍i̍yo̍ yɛ̍. Ndu̍yɛ̍ o̍ lɛ̄ŋndē nyāle̍ŋ ni᷄ŋ kpe̍e̍kpe̍i̍ kōo̍ma̍ nyāa̍ŋ mā kūɛ̄ ni̍ŋ 
ko᷅ŋgi̍la̍ŋ lɛ̄ŋ ni̍. I̍ cho̍ tōsā, wānā o̍ wānā lo̍o̍nūŋ ndɛ̍ a̍ nya̍ o̍kɔ̄ɔ̄ le̍.’ ” Ya̍ Mɛ̍lɛ̄ka̍ 
Ya̍a̍wɛ̄ɛ̄, ya̍ so̍ō ni̍. 

Īsi̍kīāā 22 

A̍ yɔŋ̄ndā wɔɔ̄ŋ̍ndā wāŋnda̍ Chūlu̍sɛl̄ɛm̄ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, a̍ bɛ̍ɛ̍ndi̍a̍ŋ le̍ mā ki̍lu̍l Chūlu̍sɛ̄lɛ̄m, chi̍e̍e̍ 
cho̍ ho̍ō ō pīāā a̍ wānāā dīyāā ŋ̄wāŋndā chīe̍e̍ya̍ wo̍ yāmɛ̍i̍ le̍ ndu̍ nyɛ̄ pālāa̍ tūsīo̍o̍ 
chōo̍? Chɔ̍m Chūlu̍sɛ̄lɛ̄m sɔ̄ɔ̍ŋ wɔ̍ɔ̍ŋ o̍ to̍sa̍ ki̍nɛ̍i̍ yo̍ŋ, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ tūl 
bɛ̄ndōo̍ wo̍ŋ. 

3Di̍mu̍l chi̍o̍o̍ ho̍ō māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, di̍mi̍ ma̍a̍, 
Chūlu̍sɛ̄lɛ̄m, nūm chi̍e̍e̍ di̍u̍ ho̍ō wāŋndā chīe̍e̍ya̍ dīū bɛ̄ndōo̍, ma̍ tōsā mi̍ nyɛ̄m 
chēle̍ŋndo̍ŋ sōōlūūwo̍, ŋ̄ sīīŋgūū nu̍m ō nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l lo̍, te̍le̍ŋ nyɛ̄ pālāā 
bɛ̄ndōo̍ ō tūāl nu̍m ni̍ŋ cho̍o̍ wo̍ ō chō o̍ nɛ̄ī. 

4Ā chō ni᷅ŋ ō yāālāā le̍ nyɛ̄ pālāa̍ sɔ̄lāa̍, kāni̍ fo̍ndōle̍, le̍ wāŋndā chīe̍e̍ya̍a̍ ŋ̄ dīu̍, 
ndu̍yɛ̍ mi̍ nyɛ̄m ŋ̄ tōōsi̍a̍a̍ māā mɛ̄lɛ̄ka̍ā nūm ndo̍ŋ, ŋ̄ tōsā ma̍ sīmnu᷄ŋ o̍ nɔ̍ɔ̍lɛ̍i̍ ya̍ 
Mɛ̍lɛ̄ka̍ o̍ hɔ̄l lo̍. A̍ to̍sa̍ mi̍ pāa̍le̍ nyɛ̄ pālāa̍ ō tūāl nu̍m ni̍ŋ cho̍o̍ le̍ŋ, lē wā ni᷅ŋ 
kpɛ̍ɛ̍lūŋ. Bōōndi̍i̍ ya̍ I̍ kɛ̍ɛ̍si̍a̍a̍ le̍ nūmnde̍ ī fūūlu̍u̍. Nyɛ̄ kōŋ ya̍ I̍ to̍sa̍ ni̍ ma̍ sīmnu᷄ŋ 
nyɛ᷅ māmāā lɛ̄ŋnde̍ o̍ hɔ̄l, mi̍ lɛ̄ŋnde̍ kpo̍u̍ i̍ pɛ̍ɛ̍sā nu̍m. 

5Lɛ̄ŋīi̍ cho̍ nu̍m māchɛ̄lū ve̍ ni̍, i̍ cho̍ nu̍m lēvīl le̍ ni̍, I̍ cho̍ tōsā mī ī hu᷄ŋ ma᷅m nu̍m, 
mī ī chē nu̍m nyɛ̄ fo̍ndō fu̍u̍, kāni̍ fo̍ndōle̍, lā chō wānāā yɔ̄ŋ wɔ̄ɔ̍ŋ bɛ̄ndū, ndu̍yɛ̍ 
mi̍ chi̍e̍e̍ nyāa̍ wā o̍ pīāā a̍ kpūndɛ̍la̍ŋ. 

6Wāŋ bɛ̄ndūāā I̍sɔ̄lūɛ̍i̍ya̍ kpo̍u̍, le̍ mɛ̄ɛ̍ nda̍ nɔ̄ kpāāyāa̍ yɛ̍, mi̍ wānā o̍ wānā o̍ 
si̍mnu᷄ŋ wa̍nā di̍yāā ŋ̄wāŋndā chīe̍e̍. 

7Wānā o̍ wāna̍ cho̍ Chūlu̍sɛ̄lɛ̄m, ō nɔ̍ le̍bɛ̍ɛ̍ le̍ wānāa̍ ve̍lū ndu̍ wa̍ le̍. Wānāā 
lēkāa̍wa̍a̍ cho̍ nya̍ tɛ̄ɛ̄ŋ nda̍, mi̍ lā wā nda̍ ka̍fāla̍ŋ tōsāllo̍, wāŋ lāāndūāā 
pīāāndūāā ndāa̍ ā vī wa̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, mi̍ lā wā nda̍ bīyɔ̄ɔ̄ wɔ̍ɔ̍ŋndo̍, 
mī lā tūsī nda̍ dɛ̍nɛ̍ pa̍lāa̍ chōo̍. 

8Nyɛ̄m ni̍ŋ kāsīo̍ŋ, mi̍ lā tɛ̄ɛ̄mbūū mu̍ŋ lābɛ̄ɛ̄. Ndu̍yɛ̍, pāa̍le̍ nīle̍ pɛ̍ŋgīāāle̍ŋ bɛ̍ɛ̍, lā 
chɛ᷄l mī lā kɛ̄si̍ le̍ŋ lēbɛ̄ɛ̄ le̍. 

9Wāŋnda̍ ā chō chōōla̍ŋ dīmīo̍o̍ a̍ chāāŋāā ndāa̍ o̍kɔ̄ɔ̄, le̍ mī chāāŋāā ndāā ka̍ŋ ā 
sɔ̄la̍ pīɔ̍mndo̍. Ndu̍yɛ̍ mi̍ nya̍ pūmnda̍ wā nyɛ̄ dīāā nda̍ sōōlūū sa̍lāla̍ŋ o̍ mɛ̄lɛ̄ka̍a̍ 
lo̍ wa̍ dīo̍o̍. O̍ ko̍ŋ kɔ̍ɔ̍lī, mi̍ pūa̍a̍ ā wā sɔ̄ɔ̍ŋ su̍u̍ndɛ̍i̍ wɔ̍ɔ̍ŋ bɛ̄ndūŋ ya̍ Mɛ̄lɛ̄ka̍ tu᷄l 
lēyɛ̄ wo̍ŋ tōsāa̍. 

10Pūa̍a̍ pūm, lāāndāa̍ fi̍nyāā ndāa̍, a̍ nda̍, nda̍ kūā hi̍ni̍la̍ŋ ni̍. Ndu̍yɛ̍, mi̍ ā pūm ā 
wā hīni̍la̍ŋ a̍ wāŋ lāāndūa̍a̍ bōōndi̍i̍ nda̍ chā te̍le̍ŋ ndāa̍ ve̍. 

11Pūa̍a̍ ā pūm ā chō sɔ̄ɔ̍ŋ ya̍ Mɛ̍lɛ̍ka̍ tu᷄l yɛ̄le̍ŋ ndo̍ŋ tōsāa̍, hīni̍la̍ŋ a̍ lāāndāā 
chāāŋāā ndāa̍. Ndu̍yɛ̍, mi̍ ā pūm ā wā hīni̍la̍ŋ a̍ lāāndāā pūa̍a̍ ndāa̍, mi̍ ā pūm ā 
wā hīni̍la̍ŋ a̍ yēmāa̍ ndāa̍ fi̍nyāā pīli̍a̍a̍. 

12Wāŋnda̍ chō wāŋnda̍ lūɛ̄īyɔ̄ɔ̄lā ni᷄ŋ nda̍ŋ bīyɔ̄ɔ̍ o̍ lābā, le̍ chāāŋāā ndāa̍ dīūwo̍. 
Mi̍ ā pūm ā wā chāāŋāā ndāā I̍sɔ̄lūɛ̍i̍ya̍ ka̍fāla̍ŋ tōsāllo̍, ba̍na̍sīi̍la̍ŋ nda̍ hēndūllo̍, 
mī nyɛ̄ sɔ̄lāa̍ kūī nda̍ chōo̍, mī nda̍ sūl le̍ni̍ŋ. O̍ ko̍ŋ mi̍ lā pūɛ̄ɛ̄nu᷄ŋ a̍ ya̍.” Nyɛ̄ 
Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

13Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Le̍la̍ŋ nya̍ wāŋnda̍ I̍sɔ̄lūɛ̄ī, I̍ cho̍ 
tu̍mbe̍ dɔ̍ɔ̍nɔ᷄ŋ a̍ nya̍ o̍ ka̍lā ka̍lā mī tu̍u̍lu̍l nya̍ bɔ̄ta̍a̍, kāni̍ fo̍ndōle̍, le̍ ka̍fālā nya̍ 
chō wāŋnda̍ tōsāllo̍ mī lā sɔ̄lā tɔ̍nɔ̄la̍ŋ lēni᷄ŋ, ndu̍yɛ̍ mī lā dīū wa᷅ŋnda̍ nya̍ tɛ̄ɛ̄ŋ 
nda̍. 

14Ndu̍yɛ̍, tē I̍ hu̍ŋ dɔ̍ɔ̍nu̍ŋ tu̍mbe̍ a̍ nya̍ pɛ̍, mī chi̍i̍ a̍ nya̍ kpo̍u̍, yōōmūa̍ŋ mā chō 
nya̍ fūlā po̍, kpāāyā o̍ kpāāyā lā nɔ᷅ lɛ̍ le̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍. Ndu̍yɛ̍, Ī 
chō yɔ̄nɔ᷄ŋ mɛ̄ɛ̍ ya̍ I̍ di̍mi̍ yɛ̍. 

15I̍ cho̍ tōsā mā hu᷄ŋ sɛ̍ŋi᷄ŋ a̍ nya̍ o̍ lɛ̄ŋnde̍ ni᷄ŋ mī lā tīu̍ o̍ kāa̍la̍ŋ ni᷄ŋ kpo̍u̍. O̍ ko̍ŋ, 
sɔ̄ɔ̍ŋ nɔ̍ɔ̍lɛ̍ɛ̍ŋ nya̍ chō mu᷅ŋ tōsāa̍ wo̍ŋ, mī chi̍i̍ a̍ mu̍ŋ kpo̍u̍. 

16I̍ cho̍ tōsā mā tɛ̄ɛ̄mbu̍u̍ nya̍ lābɛ̄ɛ̄ o̍ lɛ̄ŋnde̍ ni᷄ŋ. O̍ ko̍ŋ, mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍Mɛl̄ɛk̄a̍ dīndī niŋ̍ Chūlu̍sɛl̄ɛm̄ yɛ ̍o̍kɔɔ̄ ̄
17O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmūl la̍ āā, 

18“Wāna̍ chi̍o̍o̍ Īsi̍kīāā, wāŋnda̍ I̍sɔ̄lūɛ̄ī a̍ si̍mnu᷄ŋ māā chīli̍ŋi̍i̍ fo̍ndūe̍i̍, ndu̍yɛ̍ māā 
pōōlā īchīli̍ŋ, mɛ̄ɛ̍ nda̍ dīndī nu̍a̍ā chīli̍ŋi̍i̍ hu̍mbūe̍i̍ a̍ yīŋnde̍ŋ mī pōōlā lāŋ lā fūla̍ 
yɛ̍. 

19Le̍la̍ŋ, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ a̍ wāŋnda̍ 
Chūlu̍sɛ̄lɛ̄m o̍kɔ̄ɔ̄ wo̍ ho̍ō ni̍. Wāŋnda̍ Chūlu̍sɛ̄lɛ̄m, mi̍ chē bɛ̍ɛ̍ mi̍ lā wā māā pōōlā 
īchīli̍ŋ, kɛ̍ I̍ cho̍ nya̍ chūūŋgīāā kpo̍u̍, mī mi̍ŋgi̍ nya̍ Chūlu̍sɛ̄lɛ̄m kɔ᷅llo̍. 

20Mɛ̄ɛ̍ sūma̍a̍ te̍e̍ŋgīāā chi̍li̍ŋndo̍ŋ nda̍ ā chūūŋgīāā nu̍a̍ā ka̍ni̍ŋ hu̍mbo᷄ŋ, a̍ 
ka̍pāla̍ŋ, a̍ chīli̍ŋu̍ŋ yɔ̍ŋa᷄ŋ, a̍ li̍īyo̍ŋ, a̍ ti᷅ŋndo̍ŋ, mā dɔ̄ū mu̍ŋ o̍ yīŋ, mā sɛ̄ndi̍ 
yīŋnde̍ŋ lēbɛ̄ŋgu̍ le̍ mu̍ŋ tēēŋgīa̍a̍ yɛ̍, le̍nde̍ ya̍ I̍ du̍a̍u̍nūŋ ni̍ŋ tu̍mbe̍ a̍ nya̍ o̍ ka̍lā 
ka̍lā ni̍, mī chu̍u̍ŋgi̍a̍a̍ nya̍ mī dɔ̍ū nya̍ o̍ yīŋ, mī te̍e̍ŋgi̍a̍a̍ nya̍. 

21I̍ cho̍ nya̍ chūūŋgīāā nāa̍ pi᷅lɛ̍ kpo̍u̍, mī dɔ̍ū nya̍ o̍ yīŋ, mī sɛ̍ndi̍ yīŋndē nīle̍ 
tu̍mbe̍le̍ŋ, mī lā tēŋga̍ lo̍ŋ. 

22Lā chō tēŋgā o̍ yīŋ, mɛ̄ɛ̍ wānāa̍ te̍e̍ŋgīāā chi̍li̍ŋndo̍ŋ nda̍ ā tēēŋgīāā nu̍a̍ā ka̍ni̍i̍ 
hu̍mbūe̍i̍ yɛ̍. O̍ ko̍ŋ, mī lā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, ya̍ dɔ̍ɔ̍nu᷄ŋ tu̍mbe̍ a̍ nya̍ ni̍ 
mi̍ tu̍sī nya̍ nyɛ̄ pālāa̍ chōo̍.” 



1780 

 

 
Kisi Bible Quick 

© 2013 Bible Society in Liberia. 
 

 
 

 

A̍ yɔŋ̄ndā wɔɔ̄ŋ̍ndā wāŋ bɛn̄dūāā Is̍ɔl̄ūɛi̍y̍a̍ o̍kɔɔ̄ ̄
23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

24Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍, I̍ 
di̍mi̍ ma̍a̍, wāŋnda̍ I̍sɔ̄lūɛ̄ī, lɛ̄ŋndē nyāle̍ŋ lē cho̍ le̍ di̍a̍ndāā le̍, le̍la̍ŋ I̍ dɔ̍ɔ̍nu᷄ŋ 
tu̍mbe̍ a̍ nya̍ o̍ ka̍lā ka̍lā, ndu̍yɛ̍ I̍ cho̍ nya̍ nyɛ̄ pālāa̍ tūsī chōo̍, pīɔ̄ɔ̄ o̍ pīɔ̄ɔ̄ se᷅ ni̍ŋ o̍ 
lɛ̄ŋndē nyāle̍ŋ ni᷄ŋ te̍. 

25Wāŋ bɛ̄ndūāā I̍sɔ̄lūɛ̍i̍ya̍ a̍ cho̍ māchūāā mɛ̄ɛ̍ kpɔ̍kūŋndo̍ ō dēl nu̍a̍ā vīsīo̍o̍ chōo̍, 
mbō wa̍ ndu̍ pɛ̄ɛ̄līa̍a̍ chōo̍, mbō sɛ̄ɛ̄si̍a̍a̍ ndu̍ yɛ̍. Ā tɛ̄ɛ̄mbu̍u̍ yōōmūlā wāŋndā 
chīe̍e̍ya̍, ma̍ pōōndīāā nyɛ̄m wāŋnda̍, ndu̍yɛ̍ a̍ nyɛ̄m nda̍ŋ ba̍āŋ kāla᷄ŋ. Wāŋ 
lāāndūāā bɔ̄ɔ̍ bɔ̍ɔ̍ ma̍ tōsā ma̍ vīīkūū pīāāndūa̍a̍. 

26Wānāā ndāā so̍līāā lāsa̍lāa̍, ā chō sāwāla̍ nīla̍ŋ tɛ̄ɛ̄mbūūwo̍, ndu̍yɛ̍, mā sōlī 
nyɛ᷅m ni᷄ŋ kāsīo̍ŋ o̍ ba̍a̍ ni᷄ŋ. Ā nɔ̍lā lɛ̍ mā chɔ᷄m yɛ̍ yi̍ɔ̍ɔ̍ nyɛ̄m kāsīo̍ŋ tɛ̄ɛ̄ŋ a̍ nyɛ̄m 
yɔ̄ŋa᷄ŋ te̍, kɛ̄lɛ̄ŋgāāle̍ mā chɔ᷄m wāŋnda̍ yɛ̍ yi̍ɔ̍ɔ̍ nyɛ᷄m cho̍ ŋ̍ di̍a̍ndāā ya̍ Mɛ̍lɛ̄ka̍ o̍ 
hɔ̄l te̍ wo̍ŋ tɛ̄ɛ̄ŋ, a̍ ŋ̍ cho̍ ŋ̄ dīāndāā wo̍ŋ. Ndu̍yɛ̍ ma̍ tɛ̄ɛ̄mbūū pāa̍le̍ nīle̍ pɛ̍ŋgīāāle̍ŋ 
lābɛ̄ɛ̄, ma̍ tōsā wāŋnda̍ ā nɔ̍ lɛ̍ lēbɛ̄ɛ̄ le̍ ya̍ le̍. 

27Wāŋ bɛ̄ndūa̍a̍ Chūlu̍sɛ̄lɛ̄m a̍ cho̍ māchūāā mɛ̄ɛ̍ vīsīāā bīyāa̍ ā dēl nu̍a̍ā vīsīo̍o̍ 
chōo̍, mā sɛ̄ɛ̄si̍a̍a̍ ndu̍ yɛ̍. Ā chō yōōmūlā wāŋndā chīe̍e̍ya̍ tɛ̄ɛ̄mbūūwo̍, le̍ mā sɔ̄la̍ 
tɔ̄nɔ̄ɔ̍ o̍ ka̍fāla̍ŋ ni᷄ŋ. 

28Ndu̍yɛ̍, mi̍ wānāā ndāa̍ su̍a̍ā le̍ Mɛ̄lɛ̄ka̍ wa̍ ā wā sɔ̄ɔ̍ŋ nda̍ chō mu᷅ŋ to̍sāa̍ wo̍ŋ 
kūmbɔ̄ɔ̍, mɛ̄ɛ̍ nda̍ sūū nu̍a̍ā pɔ̄u̍ hu̍mbōo̍ o̍ chīɛ̄īyo̍ yɛ̍. Ā chō yi̍lāŋndā 
lāchōōwāla̍ŋ chɔ̄ɔ̍, mā dīmūl wa᷅ŋnda̍ yōōŋgūlā lāchōōwāla̍ŋ, mā dīmī māā ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ke̍ nda̍ yōōŋgūlā lāŋ ni̍. Ndu̍yɛ̍ ō cho̍ ya̍ 
Mɛ̍lɛ̄ka̍ Ya̍a̍wɛ̄ɛ̄ le̍ ke̍ nda̍ la̍ŋ te̍. 

29Wāŋnda̍ chō wāŋnda̍ ka̍fāla̍ŋ tōsāllo̍, ndu̍yɛ̍, mā pōōndīāā nda̍ nyɛ̄m ndāa̍ŋ o̍ 
lābā o̍ kāŋgālāa̍ ni᷄ŋ. Wānāā tāmbɛ̍i̍ya̍ ni̍, a̍ wānāā bāhāvɛ̍i̍ya̍, ma̍ wā nda̍ kīndīlāa̍. 
Ndu̍yɛ̍ ma̍ wā wānāā lēkāa̍wa̍a̍ cho̍ nda̍ tɛ̄ɛ̄ŋ nda̍ bīyɔ̄ɔ̄ wɔ̄ɔ̍ŋndo̍, le̍ mɛ̄ɛ̍ nda̍ chō 
mīālla̍ yɛ̍, ā sɔ̍lā di̍la̍ ndāla̍ŋ te̍. 

30Mi̍ ke̍e̍lā hɔ̄lte̍ŋ, le̍ wāna̍ ya̍ I̍ sa̍a̍lūŋ nda̍ tɛ̄ɛ̄ŋ mbō mīŋgi̍ sāāsāa̍ tāŋgūl, ndu̍yɛ̍ 
mbō si᷄m nāa̍ sāāsāa̍ ō chō o̍ pi̍ɔ̍lɛ̍i̍ya̍, le̍ lɛ̄ŋnde̍ŋ māndāa̍, yɔ̄ŋi̍ ya̍ I̍ tɛ̍ɛ̍mbu̍u̍ le̍ŋ. 
Kɛ̍ I̍ sɔ̍la̍ wa̍nā le̍. 

31Le̍ he̍ī, I̍ cho̍ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā a̍ nya̍, mī tɛ̍ɛ̍mbu̍u̍ nya̍ le̍ nyɛ̄ nya̍ tōsa̍ 
wo̍, mɛ̄ɛ̍ yīŋnde̍ŋ lē tɛ̄ɛ̄mbūū nu̍a̍ā nyɔ̄ɔ̍ yɛ̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ dīmi̍ wo̍ cho̍ ko̍ŋ ni̍. 

Īsi̍kīāā 23 

Mɛl̄ɛk̄a̍ sōō a̍ Sāme̍e̍līāā nda̍ Chūlu̍sɛl̄ɛm̄ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ sūa̍a̍ vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, chūā pu᷄m wa̍ ni̍, mbo̍ vīālū wāŋ lāāndūa̍a̍ 
ā ŋīɔ̍ɔ̍ŋ. 

3Mɛ̄ɛ̍ nda̍ pɛ̄ mɛ̄ɛ̄ya̍ŋ, mi̍ pūa̍a̍ sāā pīsu̍lta̍ŋ a̍ nda̍, ma̍ hīvi᷄ŋ nda̍ kɔ̄ɔ̄lī. O̍ ko̍ŋ, ma̍ 
sīmnu᷄ŋ wa᷅ŋ lāāndūāā tīāmāa̍ I̍chi̍pī. 

4Ndu̍yɛ̍ chūāāmbūa̍a̍ ha̍ā, o̍ wa̍ wānā ba̍nāa̍ wo̍ dīōlā ndɔ̄la̍ŋ āā Ōho̍lā, o̍ wa̍ 
chūāāmbɔ̄ɔ̍ wo̍ dīōla̍ŋ āā Ōhōli̍bā. Chūāāmbūa̍a̍ ha̍ā, nda̍ ŋi̍ɔ̍ɔ̍ŋ kpo̍u̍, mi̍ chu̍ā nda̍ 
o̍ nɔ̄ɔ̍ ni᷄ŋ. Ndu̍yɛ̍ nda̍ ŋi̍ɔ̍ɔ̍ŋ kpo̍u̍ ma̍ vīlūl la̍ chūāūwa̍, ā pīāāndūa̍a̍, a̍ ā lāāndūa̍a̍. 
Ōho̍lā, ndu̍ si̍m le̍ Sāme̍e̍līāā, mi̍ Ōhōli̍bā ndu̍ si᷅m le̍ Chūlu̍sɛ̄lɛ̄m. 

5Ndu̍yɛ̍ Ōho̍lā, a̍ wā o̍ wa̍ ko̍ŋ ya̍ o̍ bā o̍ nɔ̄ɔ̍ ni᷄ŋ ndo̍ kpo̍u̍, mbo̍ hīāū lāchī a̍ wāa̍ 
wānā la̍nɔ̍ su̍u̍ndɛ̍i̍. Ndu̍yɛ̍ mbo̍ nɔ̄ yēēmɛ̍i̍ su̍u̍ndɛ̍i̍ bɛ̍ndūe̍i̍ le̍ sa̍ma̍a̍ ndūa̍a̍, 
Āsi̍i̍līāŋnda̍. 

6Ku̍u̍ba̍a̍ chɔ̄ūwa̍ Āsi̍i̍līāā, ā nda̍ a̍a̍ wo̍u̍nūŋ ko̍lāla̍ bɔ̍ɔ̄la̍lā kɛ̄ndɛ̄ kɛ̍ndɛ̄ la̍ŋ, ndu̍yɛ̍ 
mi̍ nda̍ a̍a̍ nɔ᷅ tɔ̍ɔ̍ bɛ̍ndōo̍, o̍ ko̍ŋ kɔ̍ɔ̍lī, ma̍ wā wānāā bɛ̄ndūa̍a̍ o̍ so̍vɛ̄i̍le̍ŋ ni᷄ŋ nda̍, 
a̍ nda̍ ndu̍ o̍o̍ ti̍ām ni̍. Ndu̍yɛ̍ nda̍ kpo̍u̍, chūāā pīāāndūāā kɛ̄ndɛ̄ kɛ̍ndīa̍a̍ nda̍ wa̍ 
ni̍, ā nda̍ a̍a̍ ku̍ā o̍ su̍a̍ā chɔ̄ūwa̍ chōo̍ wa̍. 

7So̍vɛ̄i̍ya̍ Āsi̍i̍līāā, wānāā ndāā bɛ̍ndūa̍a̍ kpo̍u̍, mbo̍ tīām a̍ nda̍. Ndu̍yɛ̍, ō fūla̍ o̍ 
ko̍ŋ kɔ̍ɔ̍lī, nyɛ̄m wāŋnda̍ ha̍ā nda̍ a̍a̍ so̍o̍lūū māā mɛ̄lɛ̄ka̍ā ndā wo̍ŋ, ndu̍ bɛ̍ɛ̍ nyɛ̄m 
mu᷅ŋ ko̍ni̍ ndu̍ o̍o̍ so̍o̍lūū ni᷅ŋ ni̍. O̍ ko̍ŋ, mbo̍ sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

8Ka̍ā sūūndɛ̍i̍ o̍ ka̍ndu̍ I̍chi̍pī, bōōndi̍i̍ mɛ̄ɛ̄ya̍ŋ mā pɛ̄ ndu̍ ve̍, ka̍ā kōŋ ko̍ni̍ o̍ wa̍ 
hīōūwɔ̄ɔ̍ lāchī a̍ tōsāa̍ ni̍. Bōōndi̍i̍ mɛ̄ɛ̄ya̍ŋ mā pɛ̄ ndu̍ ve̍, mi̍ pūa̍a̍ hīvi᷄ŋ ndu̍ kɔ̄ɔ̄lī, 
mā hīnī a̍ ndu̍ mɛ̄ɛ̍ nda̍ yēēmā yɛ̍. 

9O̍ ko̍ŋ, mi̍ ma᷅l ndu̍ sa̍ma̍a̍ ndūa̍a̍ o̍ bā, Āsi̍i̍līāŋnda̍, ā ndu̍ o̍o̍ nɔ̍ yēēmɛ̍i̍ su̍u̍ndɛ̍i̍ 
bɛ̍ndūe̍i̍ le̍ nda̍ wa̍. 

10Mi̍ Āsi̍i̍līāŋnda̍ ha̍ā ā yūŋgā ndu̍, ma̍ mɛ̄ī ndu̍ fo̍ndō, mɛ̄ɛ̍ nda̍ vēlū ndu̍ yɛ̍. 
Ndu̍yɛ̍, ma̍ dīī ndu̍ a̍ mūɛ̄ī fāŋnde̍. O̍ ko̍ŋ kɔ̍ɔ̍lī, ma̍ bīū chūāūwāā ndūāā pi̍a̍a̍ndūa̍a̍ 
a̍ ā lāāndūa̍a̍, ma̍ kūā a̍ nda̍ o̍ bīyɔ̄ɔ̍ ni᷄ŋ. Mi̍ wāŋ lāāndūa̍a̍ ā wā bālɔ̄ɔ̍ a̍ ndu̍ o̍ 
lāsōndō, a̍ nyɛ̍ yɔ̍nu̍ŋ a̍ ndu̍ wo̍. 

11“Ndu̍yɛ̍ nyɛ̄ o̍ nyɛ̍ yɔ̍nu̍ŋ Ōho̍lā, mi̍ Ōhōli̍bā pɔ̍mbɔ̄ ndɔ̄ o̍ cha᷅. Kɛ̍ ndu̍ bɛ̍ɛ̍, ndu̍ 
o̍o̍ hi̍o̍ū yɔ̄ŋ wɔ̄ɔ̍ŋ a̍ bɛ̄ ndɔ̄. Ndu̍ o̍o̍ nɔ̍ yēēmɛ̍i̍ wānā pɔ̍nɔ̍ɔ̍, mbō bālū su̍u̍ndāa̍ 
mbo̍ hīāū bɛ̄ ndɔ̄. 

12Ndu̍ bɛ̍ɛ̍, mbo̍ tūāl so̍vɛ̄i̍ya̍a̍ Āsi̍i̍līāŋnda̍ kɔ̄ɔ̄lī, mbo̍ nɔ̄ yēēmɛ̍i̍ sūūndɛ̍i̍ bɛ̍ndūe̍i̍ 
le̍ nda̍. Ku̍u̍ba̍a̍ chɔ̄ūwa̍ Āsi̍i̍līāā, ā nda̍ a̍a̍ wo̍u̍nūŋ ko̍lāla̍ kɛ̍ndɛ̄ kɛ̍ndɛ̄la̍ŋ, mi̍ nda̍ 
a̍a̍ nɔ᷅ tɔ̍ɔ̍, ndu̍yɛ̍, ma̍ wā wānāā bɛ̄ndūa̍a̍ o̍ so̍vɛ̄i̍le̍ŋ ni᷄ŋ nda̍, a̍ nda̍ ndu̍ o̍o̍ tīām ni̍. 
Ndu̍yɛ̍ nda̍ kpo̍u̍, chūāā pīāāndūāā kɛ̄ndɛ̄ kɛ̍ndīa̍a̍ nda̍ wa̍ ni̍, ā nda̍ a̍a̍ ku̍ā o̍ su̍a̍ā 
chɔ̄ūwa̍ chōo̍ wa̍. 

13O̍ ko̍ŋ, mi̍ cha᷅ māā ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Kāni̍ fu̍u̍le̍, ndu̍ bɛ̍ɛ̍ mbo̍ 
tūāl kāa̍la̍ bɛ̄ ndɔ̄ la̍ŋ kɔ̄ɔ̄lī. 



1782 

 

 
Kisi Bible Quick 

© 2013 Bible Society in Liberia. 
 

 
 

 

14“Mi̍ Ōhōli̍bā o̍ hi̍a̍ū lāchī bālɔ̄ɔ̍ sūūndāa̍. O̍ ko̍ŋ, mbo̍ chā wūndu̍ma̍ so̍vɛ̄i̍ya̍ 
Ba̍bi̍lɔ̄ŋ mā tūūlīāā o̍ chīɛ̄īyo̍, ma̍ bɛ̄ɛ̄ndīāā ma̍ŋ a̍ nyɛ̄ sīāŋāa̍ kpo̍u̍. 

15Mbo̍ chā yāūvi̍i̍ kɛ̍ndɛ̄ kɛ̍ndɛ̄i̍ wa̍ nda̍ ī kānda᷄ŋ o̍ lāchāŋ nde̍, a̍ mɔ̍si̍lta̍ vi̍lɛ̄īla̍ 
wa̍ nda̍ o̍ lēbōlta̍ŋ. Mɛ̄ɛ̍ o̍ mɛ̍ɛ̍nda̍ŋ wu̍ndu̍a̍ŋ māŋ kpo̍u̍, mbo̍ chā ma̍ŋ so̍vɛ̄i̍ya̍ 
Ba̍bi̍lɔ̄ŋ yɛ̍ŋgɛ̍sɛ̍ɛ̍. 

16Dīmīo̍o̍ nu̍a̍ā mbo̍ chā wūndu̍ma̍ pūa̍a̍ ha̍ā, mi̍ yēēmɛ̍i̍ bīī ndu̍ le̍ nda̍. O̍ ko̍ŋ, 
mbo̍ vīām ki̍i̍la̍a̍ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ, le̍ mā kɔ᷄ ve̍e̍lūl ndu̍ pūa̍a̍ ha̍ā. 

17O̍ ko̍ŋ kɔ̍ɔ̍lī, mi̍ pūa̍a̍ Ba̍bi̍lɔ̄ŋ a̍ hu᷅ŋ, ma̍ hu᷄ŋ hi̍nī a̍ ndu̍. Mɛ̄ɛ̍ nda̍ hīni̍ a̍ ndu̍ te̍i̍, 
ma̍ tōsā mbo̍ sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Mɛ̄ɛ̍ o̍ si̍mnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ 
o̍ hɔ̄l, mi̍ yēēmɛ̍i̍ wānā pɔ̍nɔ̍ɔ̍ fūlā ndu̍, ō chɛ᷄l lɛ̍ mā wa̍ a̍ ndu̍ le̍. 

18Mbo̍ yɔ̄ŋgu᷄ŋ o̍ pūa̍a̍ lo̍ kpo̍u̍. Ndu̍yɛ̍ ō ve̍ lɛ̍ bɛ̍ɛ̍ ndi̍ tōsā o̍ vīōŋnɔ᷄ŋ ni᷄ŋ te̍, 
kpe̍nde̍ke̍le̍ o̍ wa̍ ndi̍ ni᷅ŋ tōsāa̍ ni̍. O̍ ko̍ŋ, ndu̍ bɛ̍ɛ̍ mi̍ ka̍ā ndɔ̄ɔ̍ kūīsi᷄ŋ ya̍ kɔ̄l, mɛ̄ɛ̍ 
ka̍a̍ bɛ̄ndɔ̄ɔ̍ kūīsi̍ŋ ya̍ kɔ̄l lɛ̍. 

19Kɛ̍ mbo̍ chɔ̄ɔ̄lū bɛ̍ɛ̍ si̍mnɔ᷄ŋ wa̍nā la̍nɔ̍ su̍u̍ndɛ̍i̍ bɛ̍ndōo̍, mbo̍ hīāū bɛ̍ɛ̍ māā 
pāāndū. Nyɛ̄ o̍ nyɛ̄ o̍ wa̍ tōsāa̍, bōōndi̍i̍ o̍ wa̍ wɔ̄ chūāāmbɔ̄ lāāndū, o̍ lɛ̄ŋndē 
I̍chi̍pīle̍ŋ ni᷄ŋ nde̍, mbō bālū su̍u̍ndāa̍ ve̍, mbō hīāū ni᷅ŋ lāchī pu᷅ŋ a̍ ndu̍ tōsāa̍. 

20Wāŋ pīāāndūāā nda̍ a̍a̍ nɔ̍ yēēmɛ̍i̍ wānā la̍nɔ̍ɔ̍ nɔ̍ bɛ̄ndōo̍ māā chūīŋ tōōyē, mā 

chīī chi̍ī bɛ̍ndōo̍ māā tūŋ nda̍, nda̍ ndu̍ o̍o̍ tu̍āl kɔ̍ɔ̍lī ni̍ le̍ hīnīla̍ŋ a̍ ndu̍.” (21Mi̍ 
Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Ōhōli̍bā, nyɛ̄ o̍ nyɛ̄ ŋ̄ wa̍ tōsāa̍ o̍ lɛ̄ŋndē 
I̍chi̍pīle̍ŋ ni᷄ŋ, bōōndi̍i̍ ŋ̄ wa̍ wɔ̍ chūāāmbɔ̄ lāāndū ve̍, ndu̍ ko̍ni̍ ŋ̄ chō wɔ̄ hīōūwɔ̄ɔ̍ 
lāchī kɛ᷅ a̍ tōsāa̍ ni̍. Bōōndi̍i̍ ŋ̄ wa̍ o̍ lɛ̄ŋndē I̍chi̍pīle̍ŋ ni᷄ŋ mi̍ mɛ̄ɛ̄ya̍ŋ mā pīā nu̍m 
sɛ̄nɛ̄ī yɛ̍, ma̍ bīī ma̍ nɔ̄ yēēmɛ̍i̍ bɛ̍ndūe̍i̍ le̍ wāŋ pīāāndūa̍a̍, mi̍ pūa̍a̍ ā lō pīsu̍lta̍ŋ a̍ 
nūm, ma̍ hīvi᷄ŋ nu̍m kɔ̄ɔ̄lī.”) 

A̍ mɛɛ̄ ̍Mɛl̄ɛk̄a̍ kīlūl niŋ̍ Ōhōlib̍ā yāmɛi̍ ̍mbō tūsi ̍ndu̍ nyɛ ̄pālāa̍ tūsīo̍o̍ chōo̍ yɛ ̍o̍kɔɔ̄ ̄
22Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Le̍la̍ŋ nūm Ōhōli̍bā, ya̍ŋ 
ni᷅la̍ŋ mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍. Sa̍ma̍a̍ 
nu̍mnda̍, ā ŋ̄ kɛ̄ɛ̍ ni᷅ŋ pāāndū wa̍ kpo̍u̍, I̍ cho̍ tōsā mā dɔ̄ɔ̄nu᷄ŋ tu̍mbe̍ a̍ nūm, mī 
chūūŋgi̍a̍a̍ nda̍ mā hu᷄ŋ ba̍lū nu̍m. 

23Po̍ o̍ po̍ nya̍ wa̍ nya̍ ndu̍, pūa̍a̍ Ba̍bi̍lɔ̄ŋ ni̍, pūa̍a̍ Cha̍a̍dī ni̍, pūa̍a̍ Pɛ̍kɔ̄ɔ̄ ni̍, pūa̍a̍ 
Su̍a̍ā ni̍, pūa̍a̍ Ku̍a̍ā ni̍, ndu̍yɛ̍, a̍ pūa̍a̍ Āsi̍i̍līāā kpo̍u̍, I̍ cho̍ nda̍ chūūŋgīāā nāa̍ pi᷅lɛ̍. 
So̍vɛ̄i̍ya̍a̍ chu̍a̍ā pīāāndūāā kɛ̄ndɛ̄ kɛ̍ndīa̍a̍ nɔ̍ ka̍ŋ tɔ̍ɔ̍, ndu̍yɛ̍ ma̍ wā wānāā 
bɛ̄ndūa̍a̍ o̍ so̍vɛ̄i̍le̍ŋ ni᷄ŋ, mā kūā o̍ su̍a̍ā chɔ̄ūwa̍ chōo̍ wa̍ ki̍nɛ̍i̍, I̍ cho̍ nda̍ hūnɔ̄ɔ̄ 
chūūŋgīāā kpo̍u̍ na̍a̍ pi᷅lɛ̍. 

24I̍ cho̍ tōsā mī pūa̍a̍ ha̍ā ā chūūŋgi̍a̍a̍ nyɛ̄lā su̍a̍ā ā nāŋ nda̍ŋ, a̍ nyɛ̄lā 
nyāāna᷄ŋnda̍ŋ lā pīlɛ̍ la̍ŋ, a̍ wāŋnda̍ ku̍ndā bɛ̄ndōo̍, mā chɛ᷄ŋ ba᷅ lūāŋndo̍, mā hu᷄ŋ 
de᷅l nu̍m chōo̍. Ā chō wā ā bɛ̄ɛ̄ndīa̍ŋ a̍ nyɛ̄lā so̍vɛ̄i̍ya̍ bīī o̍ lābā le̍ nda̍ māndāa̍ la̍ŋ, 
lā pɔ̄mbɔ̄la̍ŋ, a̍ lā bɛ̄ndūla̍ŋ, ndu̍yɛ̍ a̍ mɔ̍si̍lta̍ ndāla̍ chɔ̄ūla̍ŋ o̍ lēbōl. I̍ cho̍ nu̍m 
mālāā nda̍ o̍ bā, mā kīlu̍l nu̍m yāmɛ̍i̍ mɛ̄ɛ̍ sāwa̍ ndāa̍ dīmi̍ yɛ̍. 

25I̍ cho̍ tu̍mbe̍ dɔ̍ɔ̍nɔ᷄ŋ a̍ nūm, mī to̍sa̍ mā tūsi̍ nu̍m nyɛ̄ pālāa̍ chōo̍ a̍ tu̍mbe̍ nda̍ 
dūāūnūŋ ni̍ŋ a̍ nūm ndo̍. Ā chō nu̍m mi᷄ŋndo̍ kīōlɔ̄ɔ̄, ndu̍yɛ̍, mā kīli̍ nu̍m nīla̍ŋ, o̍ 
ko̍ŋ kɔ̍ɔ̍lī, mā dīu̍ chūāūwāā nūmnda̍, a̍ lo᷅ ni̍ŋ yo̍o̍mū wa̍. Chūāūwāā nūmnda̍, ā 
lāāndūa̍a̍ a̍ pīāāndūa̍a̍, ā chō nda̍ bīū mā kūɛ̄ a̍ nda̍, mā kɔ̍ lo᷅m nda̍. 

26O̍ ko̍ŋ kɔ̍ɔ̍lī, ā chō nu̍m nyɛ̄la̍ŋ sōōlūū lēkɔ̄ɔ̍, ndu̍yɛ̍ nyɛ̄m ba̍ā kālāŋ ŋ̄ bāāyīāŋ 
ndo̍ŋ mā kūɛ̄nu᷄ŋ a̍ mu̍ŋ. 

27Yēēmɛ̍i̍ su̍u̍ndɛ̍i̍ ŋ̄ chɛ᷄ŋ o̍ lɛ̄ŋndē I̍chi̍pīle̍ŋ ni᷄ŋ, mā bālū su̍u̍ndāa̍ ve̍, I̍ cho̍ tōsā 
mī nyɛ̄ o̍ nyɛ̄ mɛ̄ɛ̄lu̍. I̍ cho̍ tōsā a̍ nɔ᷅ lɛ̍ yēēmɛ̍i̍ su̍u̍ndɛ̍i̍ye̍ le̍ pūa̍a̍ I̍chi̍pī le̍, kɛ̄lɛ̄ŋgāā 
ni᷅ŋ te̍, mī kɔ̄l de᷄l nu̍m bɛ̍ɛ̍ o̍ nda̍lo̍.” 

28Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, 
“Ōhōli̍bā, sa̍ma̍a̍ nu̍mnda̍, ā ŋ̄ kɛ̄ɛ̍ ni᷅ŋ pāāndū wa̍ kpo̍u̍, I̍ cho̍ tōsā mā dɔ̄ɔ̄nu᷄ŋ 
tu̍mbe̍ a̍ nūm, mī chūūŋgi̍a̍a̍ nda̍ mā hu᷄ŋ ba̍lū nu̍m. 

29Ā chō nu̍m hūnɔ̄ɔ̄ yɛ̍le̍ŋ tūl, mā de᷄l nu̍m chōo̍, ndu̍yɛ̍ nyɛ̄ o̍ nyɛ̄ ŋ̄ sāŋga̍ le̍ ndu̍, 
mā pūŋga̍ mu̍ŋ kpo̍u̍ mā kūɛ̄nu᷄ŋ a̍ mu̍ŋ, mā mɛ̄i̍ nu̍m fo̍ndō, mɛ̄ɛ̍ nda̍ vēlū nu̍m 
yɛ̍. Mɛ̄ɛ̍ nūm o̍o̍ yu̍ŋgā nu̍m pi̍la̍ bōōndi̍i̍ ŋ̄ wa̍ sɔ̄ɔ̍ŋ wɔ̍ɔ̍ŋndo̍ŋ mu᷅ŋ tōsāa̍ ve̍ yɛ̍, 
le̍nde̍ ŋ̄ chō hūnɔ̄ɔ̄ wā ō yūŋgāā ni̍, bōōndi̍i̍ yɔ̄ŋndā nūmnda̍ wɔ̍ɔ̍ŋnda̍ŋ lā 
chɔ̄mnūŋ ni̍ŋ nde̍. Yēēmɛ̍i̍ su̍u̍ndɛ̍i̍ nūm o̍o̍ nɔ̍, mā bālū su̍u̍ndāa̍ ve̍, 

30mu̍ŋ chu̍u̍ nu̍m dɛ̍nɛ̍ pa̍lāa̍ ho̍ō ni̍. Ma̍ sīmnu᷄ŋ wa̍nā la̍nɔ̍ su̍u̍ndɛ̍i̍ a̍ lɛ̄ŋnde̍, le̍ 
nyɛ̄ sɔ̄lāa̍. Ndu̍yɛ̍, ma̍ tūāl nyɛ̄m nda̍ sōōlūūwo̍ŋ kɔ̄ɔ̄lī, o̍ ko̍ŋ, ma̍ sīmnu᷄ŋ o̍ nɔ̍ɔ̍lɛ̍i̍ 
ya̍ Mɛ̍lɛ̄ka̍ o̍ hɔ̄l. 

31Nyɛ̄ o̍ nyɛ̄ Ōho̍lā bɛ̍ nūm o̍ wa̍ tōsāa̍, nūm bɛ̍ɛ̍, ndu̍ ko̍ni̍ ŋ̄ tōl kɔ̄ɔ̄lī ni̍. Le̍ he̍ī, 
tāāla̍ dɛ̍nɛ̍ pa̍lāā o̍ ko̍l lēni᷄ŋ ndo̍, nūm bɛ̍ɛ̍ ā chō kōlɔ̄ɔ̄ lēni᷄ŋ.” 

32Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō dīmi̍ āā, “Ōhōli̍bā, tāāla̍ dɛ̍nɛ̍ pa̍lāā bɛ̄ 
nūm o̍ ko̍l lēni᷄ŋ ndo̍, nūm bɛ̍ɛ̍ ā chō kōlɔ̄ɔ̄ o̍ tāālā ko̍ŋ ni᷄ŋ. Tāālā ko̍ŋ ō chō ō 
bɛ̄ndū, ndu̍yɛ̍ mbo̍ yīŋgīlā. Wāŋnda̍ kpo̍u̍, ā chō nu̍m māmɔ̄ɔ̄, mā chē nu̍m nyɛ̄ 
fo̍ndō fu̍u̍, kāni̍ fo̍ndōle̍, tāālā ko̍ŋ ō chō ō pīāā cha̍. 

33Ā chō hūnɔ̄ɔ̄ kōlɔ̄ɔ̄ o̍ tāālā ko̍ŋ ni᷄ŋ, mī mā bīī nu̍m, mā wa̍ a̍ mɔ̍nɛ̍i̍ bɛ̍ndūe̍i̍. 
Tāāla̍ Sāme̍e̍līāā bɛ̍ nūm ko̍l lēni᷄ŋ ndo̍, ō chō tāāla̍ bi̍ī wānā īsīōōŋ, ndu̍yɛ̍ mbo̍ 
wā tāāla̍ mɛ̍ī wa̍nā pɔ᷅m. 

34Ā chō kōlɔ̄ɔ̄ o̍ tāālā ko̍ŋ ni᷄ŋ, mā kōŋ ndu̍ kɔ̍kɔ̍, mā su̍i̍ŋgi̍ŋ yi̍īŋnde̍ o̍ lēbōl, ndu̍yɛ̍ 
mā tɛ̄ɛ̄ndi̍a̍ŋ mɛ̍ɛ̄ya̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

35Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “A̍ kɛ̍ɛ̍ 
ya̍ ma̍ mūlūl la̍ kɔ̄ɔ̍. Le̍ he̍ī, ā chō dɛ̍nɛ̍ pa̍lāa̍ sɔ̄lā, kāni̍ fo̍ndōle̍, le̍ sɔ̄ɔ̍ŋ nu̍m 
sūūndɛ̍i̍ wɔ̍ɔ̍ŋndo̍ŋ, ndu̍yɛ̍, a̍ le̍ bālɔ̄ɔ̄ nūm o̍o̍ ba̍lū su̍u̍ndāa̍ wo̍.” 

Dɛn̍ɛ ̍pa̍lāa̍ le̍ Ōho̍lā nda̍ Ōhōlib̍ā pɔm̍bɔ ̄ndɔ ̄

36Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Wāna̍ chi̍o̍o̍ Īsi̍kīāā, a̍ 
bɛ̍ɛ̍ndi̍a̍a̍ le̍ mā ki̍lu̍l Ōho̍lā nda̍ Ōhōli̍bā yāmɛ̍i̍ le̍ nda̍ nyɛ̄ pālāa̍ tūsīo̍o̍ chōo̍? Mɛ̄ɛ̍ 
chɔ̍m nda̍ sɔ̄ɔ̍ŋ nda̍ tōsa̍ ki̍nɛ̍i̍ yo̍ŋ, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ. 

37Ā tōsa̍ yɔ̄ŋ wɔ̄ɔ̍ŋ sūūndɛ̍i̍yo̍ a̍ ya̍, ndu̍ yɔ̍nūŋ ni̍ māā nyɛ̄m chēle̍ŋndo̍ŋ sōōlūūwo̍ 
māā mɛ̄lɛ̄ka̍ā ndā. Ndu̍yɛ̍ ma̍ dīū wāŋndā chīe̍e̍ya̍, ndu̍ yɔ̍nūŋ ni̍ māā chūāūwāā 
ndāa̍ nda̍ wa̍ sa̍lāla̍ŋ sōlīo̍o̍ māā nyɛ̄ dīāā o̍ mɛ̄lɛ̄ka̍ā ndāā ka̍ŋ ndo̍ wa̍, chūāūwāā 
na̍a̍ ŋ̄ vēlū na̍a̍ nda̍ā wa̍. 

38Ndu̍yɛ̍, ō cho̍ lɛ̍ le̍ ke̍ŋ te̍, kɛ̍, o̍ pāa̍le̍ pi᷅lɛ̍lē lēŋ chōo̍ kpe̍, ma̍ tɛ̄ɛ̄mbūū vɛ̄lɛ̄ chīɛ̍i̍ 
Mɛ̄lɛ̄ka̍a̍ lābɛ̄ɛ̄, o̍ ko̍ŋ kɔ̍ɔ̍lī, pāa̍le̍ pɛ̍ŋgīāālē ya̍ I̍ di̍mi̍ le̍ mā kɛ̄si̍ le̍ lēbɛ̄ɛ̄ le̍ŋ, ma̍ 
tɛ̄ɛ̄mbūū le̍ŋ lābɛ̄ɛ̄. 

39Ndu̍yɛ̍ o̍ pāa̍le̍ pi᷅lɛ̍lē lēŋ chōo̍, mɛ̄ɛ̍ nda̍ dīu̍ chūāūwāā ndāa̍, ma̍ sōlī nda̍ sa̍lāla̍ŋ, 
ma̍ kūā vɛ̄lɛ̄ o̍ chīɛ̄ī ni̍ kāsīo̍o̍ ni᷄ŋ, ma̍ kɔ̍ tɛ̍ɛ̍mbūū ndu̍ lābɛ̄ɛ̄, ma̍ tōsā mbo̍ sīmnu᷄ŋ 
o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

40“O̍ ko̍ŋ kɔ̍ɔ̍lī, ma̍ vīām bɛ̍ɛ̍ ki̍i̍la̍a̍ o̍ lɛ̄ŋīī lēvīlle̍ ni᷄ŋ, le̍ mā kɔ̍ ve̍e̍lūl nda̍ pūa̍a̍, 
ndu̍yɛ̍ ma̍ hūŋ. Mɛ̄ɛ̍ pūa̍a̍ ha̍ā ā hīŋ, mi̍ wāŋ lāāndūa̍a̍ ha̍ā ā pūlu᷄ŋ fo̍, ma̍ sūūnu̍ŋ 
ti̍wu̍e̍i̍yo̍, ma̍ bāāyi̍a̍ŋ nyɛ᷅m ba̍ā kāla᷄ŋ le̍ kɔ̄la̍ŋ o̍ pūa̍a̍ ha̍ā lo̍. 

41O̍ ko̍ŋ kɔ̍ɔ̍lī, mā chāl o̍ kpe̍ŋgbe̍i̍la̍ di̍fīɛ̄ɛ̄lā kɛ̄ndɛ̄ kɛ̍ndɛ̄la̍ŋ chōo̍, ma̍ kɛ̄si᷄ŋ 
ti̍bīi̍yo̍ nda̍ lāchī, ma̍ dōvī nyɔ̄ɔ̍ŋ lēcho̍ō, nyɛ̄m ni̍ŋ chūŋ kɛ̄ndɔ᷄ŋ, a̍ chūɛ̄īmā nīma̍ 
ɔ̄li̍fīi̍ya̍ŋ. 

42Ma̍ yɔ̄ŋ le̍ pūa̍a̍ ku̍ndā bɛ̄ndōo̍, fūlāa̍ o̍ lɛ̄ŋndē po̍lte̍ŋ ni᷄ŋ. Pūa̍a̍ ha̍ā kpo̍u̍, mi̍ 
mūɛ̄īya̍ŋ mā bīī nda̍, ma̍ wā kɔ̄l kɛ̄ndɛ̄ bɛ̄ndōo̍ tōsāa̍, ma̍ wā bɔ̄ɔ̄lūūwo̍. Mi̍ pūa̍a̍ 
ha̍ā ā wōū nda̍ kēla᷄ŋ o̍ lābā, ndu̍yɛ̍ ma̍ wōū nda̍ mɔ̍si̍lta̍ kɛ̍ndɛ̄ kɛ̍ndɛ̄la̍ŋ.” 

43O̍ ko̍ŋ, mi̍ di̍mī a̍a̍, “Wāŋ lāāndūa̍a̍ fu̍la̍ ni᷅ŋ ha̍ā o̍ ba̍a̍ ni᷄ŋ a̍ tīɔ̄mɔ̄ɔ̍ wa̍, mī pūa̍a̍ 
ha̍ā hīni̍ vɛ̄lɛ̄ a̍ nda̍? 

44Kɛ̍ mi̍ pūa̍a̍ ha̍ā ā hīāū lāchī a̍ kɔ̄la̍ŋ wāa̍ a̍ wāŋ lāāndūa̍a̍ ha̍ā, mɛ̄ɛ̍ nda̍ wā a̍ wāŋ 
lāāndūa̍a̍ ba̍lū su̍u̍ndāa̍ wa̍ yɛ̍. Ma̍ wā kɔ̄la̍ŋ hīni̍la̍ŋ a̍ Ōho̍lā, nda̍ Ōhōli̍bā, wāŋ 
lāāndūāā sūūndɛ̍i̍ya̍ ha̍ā. 

45Kɛ̍ pūa̍a̍ cho̍ sa̍kpō ya̍ Mɛ̍lɛ̄ka̍ o̍ hɔ̄l la̍, ā chō nda̍ hūnɔ̄ɔ̄ yāmɛ̍i̍ kīlūl le̍ sɔ̄ɔ̍ŋ 
su̍u̍ndɛ̍i̍ nda̍ chō mu᷅ŋ tōsāa̍ wo̍ŋ, ndu̍yɛ̍ a̍ wāŋndā chīe̍e̍ya̍a̍ nda̍ chō dīūwo̍ wa̍. 
Kāni̍ fo̍ndōle̍, wānāā tīāmāa̍ nda̍ chō ni̍, ndu̍yɛ̍ ma̍ wā wānāā dīyāā ŋ̄wāŋndā 
chīe̍e̍.” 

46Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō hīāū lāchī a̍ sūɛ̍i̍, mbo̍ dīmī āā, 
“Le̍la̍ŋ ya̍a̍mɔ̍ɔ̍wa̍ lā chūūŋgi̍a̍a̍ so̍vɛ̄i̍ya̍a̍ nyāa̍ ku̍ndā bɛ̄ndōo̍, le̍ hūnɔ̄ɔ̍ wāŋ 
lāāndūāā ŋīɔ̍ɔ̍ŋnda̍ ha̍ā dēlɔ̄ɔ̍ chōo̍, mī lā lūe̍i̍ nda̍ sīōōŋīī bɛ̄ndūe̍i̍, ndu̍yɛ̍ mī lā 
pūŋga̍ nyɛ̄m ndāa̍ŋ. 

47Lā hu᷄ŋ de᷅l nda̍ chōo̍ ku̍ndā bɛ̄ndōo̍ a̍ mɔ̄ɔ̄ŋ fāŋndo̍ŋ, mī lā vīī vi̍i̍ nda̍ a̍ pōūta̍ŋ, 
mī lā dīu̍ chūāūwāā ndāa̍, ā pīāāndūa̍a̍ a̍ lāāndūa̍a̍, ndu̍yɛ̍, mī lu̍mi̍ chīɛ̄īlā ndāla̍ŋ. 

48I̍ cho̍ tōsā, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, mī yēēmɛ̍i̍ su̍u̍ndɛ̍i̍ bɛ̍ndūī kēŋ ī mɛ̄ɛ̄lu̍. 
Nyɛ̄ ya̍ I̍ cho̍ tōsā a̍ nya̍ wo̍, ndu̍ cho̍ wā sīlāa̍ le̍ wāŋ lāāndūāā tūa̍a̍ kpo̍u̍ ni̍, ā wo̍ū 
ba̍ o̍ sɔ̄ɔ̍ŋ su̍u̍ndɛ̍i̍yo̍ŋ ni᷄ŋ te̍. 

49I̍ cho̍ nya̍ nyɛ̄ pālāa̍ tūsī chōo̍ le̍ yɔ̄ŋ wɔ̄ɔ̍ŋ sūūndɛ̍i̍yo̍, a̍ yɔ̄ŋ wɔ̄ɔ̍ŋ sōōlāā nyɛ̄m 
chēle̍ŋ ndo̍, māā mɛ̄lɛ̄ka̍ā nyā. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ ni̍.” 

Īsi̍kīāā 24 

Tālo̍o̍ a̍ kpɛɛ̍n̍ɛi̍ ̍ya̍u̍wɛī ̍o̍kɔɔ̄ ̄
1Wɔ̄sī na̍a̍ ŋ̄ chīŋa̍ wɔ̄sīla̍ŋ lā ŋɔ̍ma̍hīɔ̍ɔ̍lu̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ nde̍, pāŋgi̍i̍ tɔ̍ ve̍ o̍ 
wɔ̄sī kōŋ ni᷄ŋ o̍ mālɔ̄ tɔ̍ wa̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, po̍o̍nyi̍a̍a̍ pāa̍le̍ŋ nde᷅ŋ, māā pāa̍le̍ŋ nde̍ŋ 
kpe̍e̍kpe̍i̍ Māsā bɛ̄ndōo̍ Ba̍bi̍lɔ̄ŋ nda̍ so̍vɛ̄i̍ya̍a̍ ndūa̍a̍ ā chō Chūlu̍sɛ̄lɛ̄m dɔ̄wɔ̄ɔ̄ o̍ 
pi̍ŋndo̍ ni᷄ŋ ni̍, le̍ ndu̍ bīyɔ̄ɔ̍. 

3Le̍la̍ŋ, di̍mu̍l wa̍nāa̍ si̍mu̍l la̍ ha̍ā wa̍ tālo̍o̍ ho̍ō, māā ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ I̍ dīmi̍ māā, kɛ̍si̍ kpɛ̍ɛ̍nɛ̍i̍ o̍ yīŋ, mā dɔ̄ū mɛ̄ŋnda̍ŋ lēni᷄ŋ. 

4-5O̍ ko̍ŋ, ma̍ bīī sāā che̍lu̍lɛ̍i̍ kɛ̍ndɛ̄ kɛ̍ndɔ̄ɔ̍ sāā nu̍mnda̍ tɛ̄ɛ̄ŋ, mā dīī ndu̍, mā sɛ̄ŋ 
ndu̍. Ndu̍yɛ̍ mā chu̍a̍ vīsīŋ kɛ̄ndɛ̄ kɛ̍ndɔ᷄ŋ, mā dɔ̄ū o̍ kpɛ̍ɛ̍nɛ̍i̍ he̍ī ni᷄ŋ, chōŋgu̍la̍ŋ, a̍ 
lɔ̄lūla̍ŋ, a̍ pāālā ndɔ̄la̍ŋ lātūlu̍, mā dɔ̄ū yɔ̄mnde̍ lēbɛ̄ŋgu̍ mī ī ŋo᷄l nyɛ̄ kɛ̄ndɛ̄ kɛ̍ndɛ̄.” 

6Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍ āā, “Nyɛ̄ pālāā 
bɛ̄ndōo̍ chō le̍ chi̍e̍e̍ di̍yāā ŋ̄wāŋndā chīe̍e̍ wo̍ ho̍ō. Ō chō māchūāā mɛ̄ɛ̍ kpɛ̍ɛ̍nɛ̍i̍ ī 
wā nu̍a̍ā ī sɔ̄vɛ̍i̍ le̍ni̍ŋ, sɔ̄wā kōŋ ō fe̍ŋā te̍ yɛ̍. Vi̍si᷄ŋ cho̍ o̍ kpɛ̍ɛ̍nɛ̍i̍ he̍ī ni᷄ŋ ndo̍ŋ 
kpo̍u̍, ā chō mu̍ŋ sōlī ŋ̍ pi̍lɛ̍ŋ pi̍lɛ̍ŋ, ndu̍yɛ̍ ā ve᷅ ni̍ŋ hɛ̍lī le̍. 

7Wāŋndā chīe̍e̍ya̍a̍ nda̍ dīu̍ o̍ chi̍o̍o̍ ho̍ō ni᷄ŋ nda̍, kōo̍ma̍ ndāa̍ŋ mā chō wɔ̄ lo̍ŋ, 
kāni̍ fo̍ndōle̍, o̍ pōūwo̍ chōo̍ nda̍ wa̍ nda̍ dīūwo̍ ni̍, ā dīu̍ nda̍ nāa̍ chu̍ndo̍o̍ chō wa̍, 
mī kōo̍ma̍ ndāa̍ŋ mā mɔ̄ya̍ mɔ̍ya̍, mā vēŋ ma̍ŋ te̍. 

8Le̍ mī dɔ̍ɔ̍nu᷄ŋ tu̍mbe̍, mī mi̍ŋgu̍l wāŋnda̍ ha̍ā māa̍, nyɛ̄ kōŋ ya̍ I̍ to̍sa̍ ni̍, mi̍ kōo̍ma̍ 
wānāā nda̍ dīu̍ wa̍ mā wā o̍ pōūwo̍ chōo̍, mā mɔ̄ya̍ mɔ̍ya̍ lɛ᷅ŋ te̍.” 

9Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Dɛ̍nɛ̍ 
pa̍lāā bɛ̄ndōo̍ ō wā ni̍ŋ le̍ chi̍e̍e̍ di̍yāā ŋ̄wāŋndā chīe̍e̍ wo̍ ho̍ō. Ya̍ pi̍la̍ kpe̍e̍kpe̍i̍ 
cho̍ hūnɔ̄ɔ̄ yɔ̄mnde̍ dēŋgēlā ku̍ndā bɛ̄ndōo̍ ni̍, le̍ Chūlu̍sɛ̄lɛ̄m mālɔ̄ɔ̍ o̍ yīŋ mbō ŋūɛ̄. 

10De̍ŋge̍la̍ yɔ᷅mnde̍ nāa̍ pi᷅lɛ̍, mā ki̍i̍su̍u̍ yīŋnde̍ŋ. Ndu̍yɛ̍ mā ya̍u̍ vīsīŋ mu᷅ŋ, mī ŋ̄ lo̍ 
ŋōlɔ̄ɔ̍ mī mɛ̄ŋnda̍ŋ mā vēla̍ sɛ̍ɛ̍ŋ, mī ŋ̄ ŋūɛ̄ a̍ pāālā lāŋ lātūlu̍. 

11O̍ ko̍ŋ kɔ̍ɔ̍lī, mā tu̍si̍ kpɛ̍ɛ̍nɛ̍i̍ fo̍ndūe̍i̍ ke̍ŋ o̍ dɛ̄ŋgūlta̍ŋ chōo̍, mī ī lo̍ lo̍ŋ, mī ī dīū 
wa᷅ŋ, le̍ mī hɔ̄ɔ̄ni̍i̍ ke̍ŋ lēni᷄ŋ kpe̍de̍ i̍ ŋu̍ɛ̄, mī kpɛ̍ɛ̍nɛ̍i̍ ī dēndū lēni᷄ŋ. 

12Kɛ̍ ndu̍yɛ̍, kpɛ̍ɛ̍nɛ̍i̍ he̍ī, ī cho̍ chu̍wɔ̄ɔ̍ dīōndɔ̄ɔ̍ lēni᷄ŋ te̍. 

13Chūlu̍sɛ̄lɛ̄m, yēēmɛ̍i̍ nu̍m ī sūūndɛ̍i̍ye̍, ndi̍ cho̍ hɔ̄ɔ̄ni̍i̍ lo̍ ke̍ŋ o̍ kpɛ̍ɛ̍nɛ̍i̍ ni᷄ŋ nde̍ 
ni̍. I̍ ki̍ndi̍ le̍ nu̍m dīndīo̍o̍, kɛ̍ nɔ̄ɔ̄lā nūmndo̍ ō dīndu̍ le̍. Ndu̍yɛ̍ a̍ di̍ndū lɛ̍ ni̍ŋ te̍, 
ha̍a̍a̍ mī tu̍mbe̍ ya̍ I̍ dɔ̍ɔ̍nu᷄ŋ a̍ nūm, mi̍ tu̍sī nu̍m nyɛ̄ pālāa̍ chōo̍ wo̍, ō pɔ̄lu̍l. 

14Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍. Ndu̍yɛ̍, ī chō yɔ̄nɔ᷄ŋ, I̍ cho̍ 
ndi̍ tōsā. I̍ si̍ŋgī di̍ōm nūu̍ le̍, I̍ me᷅l ndi̍ le̍, ndu̍yɛ̍ I̍ ma̍ŋgālā kɔ᷅l nūu̍ le̍. I̍ cho̍ nu̍m 
yāmɛ̍i̍ kīlūl mɛ̄ɛ̍ kūɛ̍ɛ̍la̍ nu̍mnda̍ŋ lā chō, ma̍ wā sɔ̄ɔ̍ŋ tōsāa̍ yɛ̍.” Mɛ̄lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ndu̍ so̍ō ni̍. 

A̍ pīɔm̍ la̍nɔɔ̍ ̍Īsik̍īāā wo̍ o̍kɔɔ̄ ̄
15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

16Mbo̍ dīmūl la̍ āā, “Wāna̍ chi̍o̍o̍ Īsi̍kīāā, wānā nu̍m ŋ̄ kāāla̍ kāālā bɛ̄ndōo̍ wo̍, I̍ 
cho̍ yōōmū ndɔ̄ɔ̍ chūā o̍ lēpīlɛ̍ ni᷄ŋ kpe̍. Kɛ̍ ndu̍yɛ̍, ō wu᷄ bɛ̍ɛ̍, mɔ̍nɛ̍i̍ bi̍ī nu̍m, ɔ̄ɔ̄ mā 
cha̍ŋ, ɔ̄ɔ̄ mī mɛ̍mɛ̍ma̍ to᷅l nu̍m le̍ pīɔ̍m ndɔ̄ɔ̍ le̍. 

17Hi̍i̍līāā, kɛ̍ he̍e̍lu̍ chōo̍ cho̍o̍ le̍. To̍sā īsɔ̄ɔ̍ o̍ īsɔ̄ɔ̍ chɔ᷅m māā mɔ̍nɛ̍i̍ chō nu̍m le̍ 
pīɔ̍m ndɔ̄ɔ̍ le̍. Wo̍u̍nu̍ŋ mɔ̍si̍l nu̍m vīlɛ̄īyo̍, ndu̍yɛ̍ mī kɔ̄vɛ̄i̍la̍ nu̍mnda̍ŋ lā wa᷄ nu̍m 
o̍ ŋ̄pēlū. Ha̍ndu᷄ŋ la̍ba̍ o̍ lēbōl, ɔ̄ɔ̄ mā dē nyɛ̄ dīāā wānāā nyɔ̄ɔ̍ ō pālā wa̍ ā dīā wo̍ 
le̍.” 

18O̍ ko̍ŋ kɔ̍ɔ̍lī, īdīi̍yo̍ mi̍ su̍a̍ā nāa̍ wāŋnda̍ chūā. Nyūmnda̍ŋ tōlɔ̄ɔ̍ īchɔ̄llo̍, mi̍ la̍a̍ 
nūu̍ ō wūnu᷄ŋ. Ndu̍yɛ̍ mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ to̍sā mɛ̄ɛ̍ Mɛ̄lɛ̄ka̍ dīmu̍l la̍ 
le̍ tōsāa̍ yɛ̍. 

19Mi̍ wāŋnda̍ nyūnā ya̍ āā, “Īsi̍kīāā, chɔ̍m na̍a̍ le̍ sa̍bū ŋ̄ tōsa̍ he̍ī yo̍.” 

20O̍ ko̍ŋ, mi̍ di̍mūl nda̍ a̍a̍, “Mɛ̄lɛ̄ka̍ Ya̍a̍wɛ̄ɛ̄ o̍ so̍ō nāa̍ ya̍ chu̍a̍ mbo̍ dīmūl la̍, 

21le̍ mī di̍mu̍l nya̍ wāŋnda̍ I̍sɔ̄lūɛ̄ī kpo̍u̍ yo̍o̍ŋgōo̍ ho̍ō. Ō dīmi̍ āā, ‘Lā chō yōŋgāa̍ 
kīōlɔ̄ɔ̍ a̍ chīɛ̄ī ni̍ kāsīo̍o̍ māā ō nɔ̄lā mbō mānda̍ nya̍. O̍ chi̍e̍ēŋndo̍ ni᷄ŋ kpo̍u̍, nyɛ̄ 
nya̍ hāndu̍ kɔ̄llo̍ chōo̍ wo̍, ndu̍ cho̍ chīɛ̄ī ko̍ŋ ni̍, ndu̍yɛ̍ mi̍ lā būūla̍ŋ le̍ ndu̍. Kɛ̍ 
ndu̍yɛ̍, I̍ cho̍ tōsā mī chīɛ̄ī kōŋ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Ndu̍yɛ̍ 
chūāūwāā nyāa̍ nya̍ mɛ̄ī ni̍ŋ kɔ̍ɔ̍lī Chūlu̍sɛ̄lɛ̄m nda̍, ā chō nda̍ dīū o̍ chɔ̄ūwo̍ ni᷄ŋ. 

22Ndu̍yɛ̍ nyɛ̄ nya̍ chē ho̍ō mi̍ Īsi̍kīāā to̍sā wo̍, ndu̍ yɔ̍nūŋ ni̍ŋ nya̍ ni̍. Lā nɔ̍lā ni̍ŋ 
mī lā hāndu̍ŋ ba᷅la̍ŋ o̍ lēbōl, ɔ̄ɔ̄ mī lā dē nyɛ̄ dīāā wānāa̍ nyɔ̄ɔ̍ pālā wa̍ ā dīā wo̍, le̍ 
pīɔ̍m chūāūwāā nyāā ka̍ŋ te̍. 

23Mɔ̍si̍lta̍ nyāla̍ vi̍lɛ̄īla̍ŋ lā wā ni̍ŋ nya̍ o̍ lēbōl, mī kɔ̄vɛ̄i̍la̍ nyāla̍ŋ lā wa᷄ o̍ ŋ̄pēlū. Kɛ̍ 
lā che᷅ŋ ni̍ŋ, ɔ̄ɔ̄ mī mɔ̍nɛ̍i̍ bi̍ī nya̍ le̍. Kɛ̍ kɔ̄l tāmbɛ̍i̍ bɛ̍ndōo̍ ō wā ni̍ŋ le̍ nya̍, kāni̍ 
fo̍ndōle̍, le̍ yɔ̄ŋndā nyāla̍ wɔ̍ɔ̍ŋnda̍ŋ, ndu̍yɛ̍ mī lā wa᷄ kūŋnda̍ŋ vēllāa̍ vēllē a̍ nyɛ̄ 
nɛ̄īyāa̍. 

24Le̍la̍ŋ, nyɛ̄ o̍ nyɛ̄ nya̍ chē mi̍ Īsi̍kīāā to̍sā, ō chō māchūāā tāāmāsi̍o̍o̍ a̍ nyɛ̍ yɔ̍nūŋ 
ni̍ŋ a̍ nya̍ wo̍. Nyɛ̄ o̍ nyɛ̄ o̍ to̍sa̍, le̍nde̍ i̍ yɔ̍nūŋ ni̍ŋ a̍ nya̍ ni̍. Tē he̍ī yɔ̄nu̍ŋ pɛ̍, o̍ ko̍ŋ 
nya̍ chō sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ni̍.’ ” 

25Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Wāna̍ chi̍o̍o̍ Īsi̍kīāā, wāŋnda̍ I̍sɔ̄lūɛ̄ī a̍ dɔ̍ū 
tīīnda᷄ŋ ndāa̍ kpo̍u̍ o̍ chīɛ̄ī ni̍ kāsīo̍o̍ ni᷄ŋ, ma̍ wā yōŋgāa̍ kīōlɔ̄ɔ̍ a̍ ndu̍ māā ndu̍ cho̍ 
fo̍ndāŋ kālā ka̍la̍ ma̍ndā nda̍ wo̍ ni̍. Ā chūa̍ ndu̍ māā ndu̍ to̍sā ni̍ mā dɔ̄ɔ̄nu᷄ŋ 
nya̍a̍le̍, ndu̍yɛ̍ mā wa᷄ wānāā lēbɛ̄ɛ̄. Ndu̍ cho̍ kɔ̄l ndāa̍ kpo̍u̍ ni̍, nyɛ̄ nda̍ hāndu̍ 
hɔ̄lte̍ŋ chōo̍ wo̍. Kɛ̍ I̍ cho̍ hūnɔ̄ɔ̄ chīɛ̄īyo̍ ho̍ō tɛ̄ɛ̄mbūū, ndu̍yɛ̍ chūāūwāā ndāa̍ 
kpo̍u̍, ā pīāāndūa̍a̍, a̍ ā lāāndūa̍a̍, mī di̍u̍ nda̍. 

26A̍ te̍le̍ŋ ko̍ŋ, wāŋndo̍ chō hīɔ̄lɔ᷄ŋ mbō hīŋ a̍ kīlta̍ŋ mbō hu᷄ŋ do̍o̍nu᷄ŋ nu̍m ko̍na̍ a̍ 
nyɛ̍ yɔ̍nu̍ŋndo̍ o̍kɔ̄ɔ̄. 

27Pāa̍le̍ nda̍ chō nu̍m yōōŋgōo̍ ho̍ō hūnɔ̄ɔ̄ dīmūl le̍ŋ, pāa̍le̍ le̍ŋ sōndōo̍ chō nu̍m 
kūmbi᷄ŋ ni̍ mā sōō, a̍ ve᷅ lɛ̍ o̍ sōndō kūmbāā ni᷄ŋ te̍. Le̍la̍ŋ nu᷄m cho̍ wā tāāmāsi̍o̍o̍ 
le̍ nda̍ ni̍. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 25 

Mɛl̄ɛk̄a̍ sōō a̍ lɛŋ̄ndē A̍mɔŋ̄nde̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mūlī hɔ̄lla̍ kūmbū A̍mɔ᷅ŋndo̍. Mā di̍mu̍l 
wāŋnda̍ A̍mɔ̄ŋ a̍ nyɛ̄ pālāa̍ ko̍māl ni̍ŋ nda̍ wo̍ o̍kɔ̄ɔ̄. 

3Di̍mu̍l nda̍ māā, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ di̍mi̍ ma̍a̍, wāŋnda̍ 
A̍mɔ̄ŋ, dɛ̍nɛ̍ pa̍lāā bɛ̄ndōo̍ chō le̍ nya̍, fo̍ndōle̍, le̍ nyɛ̄ nya̍ tōsa̍ wo̍. Bōōndi̍i̍ 
ya̍a̍mɔ̍ɔ̍wa̍ hu᷄ŋ de᷅l lɛ̄ŋndē I̍sɔ̄lūɛ̍i̍le̍ŋ chōo̍, ma̍ mɛ̄ī le̍ pɔ̄m, ma̍ tɛ̄ɛ̄mbūū chīɛ̄ī ni̍ 
kāsīo̍o̍ lābɛ̄ɛ̄, ndu̍yɛ̍ ma̍ bīī wāŋnda̍ Chu̍dā kpo̍u̍ ma̍ kūā a̍ nda̍ o̍ bīyɔ̄ɔ̍ ni᷄ŋ nde̍, 
nya̍ kpo̍u̍ mi̍ lā dūāūnu᷄ŋ nya̍a̍le̍. 

4Le̍ he̍ī, nya̍ bɛ̍ɛ̍ I̍ cho̍ nya̍ mālɔ̄ɔ̄ kāa̍la̍ cho̍ bā pāa̍le̍ŋ lē chāŋndo̍ la̍ŋ o̍ bā, mā hu᷄ŋ 
bi̍ī lɛ̄ŋndē nyāle̍ŋ. Ā chō dɔ̍ɔ̍ŋgɔ̍la̍ŋ kīōlɔ̄ɔ̄ o̍ lɛ̄ŋndē nyāle̍ŋ ni᷄ŋ, mā cha᷄l lo̍ŋ. Ā chō 
tɔ̄lɔ̄ɔ̄lā nya̍la̍ŋ dīo̍, ndu̍yɛ̍ mā ko᷄l mɛ̄ɛ̄mā chɔ̄lūāā nyāa̍. 

5I̍ cho̍ tōsā mī Lu̍a̍bā, chi̍e̍e̍ nyā le̍bo᷅llo̍, mbō sīmnu᷄ŋ nāa̍ nda̍ bāāyīāā nyɔ̍mi̍a̍a̍ 
ndāa̍ wa̍. Lɛ̄ŋndē A̍mɔ̄ŋnde̍ŋ kpo̍u̍, lē chō sīmnɔ᷄ŋ na̍a̍ chɔ̄lūāā ndāa̍ ā hīnī wa̍. O̍ 
ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

6“Di̍mu̍l nda̍ māā, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ wo̍ cho̍ 
ho̍ō ni̍. Wāŋnda̍ A̍mɔ̄ŋ, lā tu᷄l I̍sɔ̄lūɛ̍i̍ya̍ yɛ̄le̍ŋ. Mɛ̄ɛ̍ nya̍ tūēī māā ya̍a̍mɔ̍ɔ̍wa̍ yēm 
nda̍, mi̍ lā tīām bāla̍ŋ, mi̍ lā hūūlū a̍ nya̍a̍lo̍o̍. 

7Le̍ he̍ī, I̍ chō nya̍ hūnɔ̄ɔ̄ dɛ̍nɛ̍ pa̍lāā bɛ̄ndōo̍ tūsī chōo̍. I̍ cho̍ nya̍ mālɔ̄ɔ̄ lɛ̄ŋnde̍ o̍ 
bā, mā pūŋga̍ nyɛ̄m nyāa̍ŋ kpo̍u̍ mā kūɛ̄nu᷄ŋ a̍ mu̍ŋ. I̍ cho̍ nya̍ tɛ̄ɛ̄mbūū kpo̍u̍, mī 
so̍li̍ nya̍ lɛ̄ŋnde̍ tɛ̄ɛ̄ŋ, mī to̍sa̍ lā ve᷅ lɛ̍ lēlɛ̄ŋ a̍ bā nyā le̍. O̍ ko̍ŋ, mī lā sīna̍ māā ya̍ 
cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Mɛl̄ɛk̄a̍ sōō a̍ lɛŋ̄ndē Mo̍wa̍bīle̍ŋ o̍kɔɔ̄ ̄
8-9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Dɛ̍nɛ̍ pa̍lāā 
bɛ̄ndōo̍ chō le̍ wāŋnda̍ Mo̍wa̍bī, kāni̍ fo̍ndōle̍, le̍ mɛ̄ɛ̍ nda̍ chūa̍ lɛ̄ŋndē Chu̍dāle̍ŋ 

māā lɛ̄ŋnde̍ ī pīlɛ̍i̍ yɛ̍. Le̍ he̍ī, chi̍e̍e̍ŋ ndāāŋ bɛ̍ndu᷄ŋ cho̍ o̍ pɛ̄ŋgu̍la̍ lɛ̄ŋndē ndāle̍ŋ, 
ma̍ tīīnda᷄ŋ mu̍ŋ le̍ lɛ̄ŋndē ndāle̍ŋ māndāa̍ wo̍ŋ ki̍nɛ̍i̍, mu̍ŋ yɔ̍nūŋ ni̍ māā, Bɛ̍tī 
Chɛ̍su̍i̍mɔ̍tī, a̍ Bāāl Mīɔ̄ŋ, a̍ Kīlīa̍a̍tīm, I̍ cho̍ mu̍ŋ mālɔ̄ɔ̄ ya̍a̍mɔ̍ɔ̍wa̍ o̍ bā, mā hu᷄ŋ 
de᷅l mu̍ŋ chōo̍. 

10Chi̍e̍e̍ŋ mu̍ŋ, lātūlu̍ a̍ lɛ̄ŋndē A̍mɔ̄ŋnde̍ŋ, I̍ cho̍ mu̍ŋ mālɔ̄ɔ̄ wānāa̍ cho̍ bā pāa̍le̍ŋ 
lē chāŋndo̍ wa̍ o̍ bā, mā tɛ̄ɛ̄mbu̍u̍ mu̍ŋ, mī to̍sa̍ fɛ̍ɛ̍ŋ a̍ fɛ̍ɛ̍ŋ, wāŋnda̍ lōōnūŋ ndɛ̍ a̍ 
mu̍ŋ o̍kɔ̄ɔ̄ le̍. 

11I̍ cho̍ wāŋnda̍ Mo̍wa̍bī nyɛ̄ pālāa̍ tūsī chōo̍, o̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

Nyɛ ̄Mɛl̄ɛk̄a̍ dim̍i ̍a̍ lɛŋ̄ndē Id̍ɔm̄nde̍ŋ o̍kɔɔ̄ ̄wo̍ 
12Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Lɛ̄ŋndē I̍dɔ̄mnde̍ŋ lē 
mīŋgu̍l wāŋnda̍ Chu̍dā māa̍ wɔ̍ɔ̍ŋndo̍, ma̍ tōsā yɔ̄ŋ wɔ̄ɔ̍ŋ bɛ̄ndōo̍ o̍ nda̍ māa̍ ko̍ŋ 
mīŋgūllo̍ ni᷄ŋ. 

13Le̍la̍ŋ, nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ho̍ō ni̍. I̍ cho̍ 
lɛ̄ŋndē I̍dɔ̄mnde̍ŋ nyɛ̄ pālāā bɛ̄ndōo̍ tūsī chōo̍, wāna̍ chi̍e̍e̍ ni̍, chɔ̄lū ni̍, mī di̍u̍ nda̍ 
kpo̍u̍. Lɛ̄ŋndē I̍dɔ̄mnde̍ŋ kpo̍u̍, chɔ̍ŋ Tɛ̍māŋ chi̍e̍e̍, mbō kūɛ̄ Dɛ̍dāŋ, I̍ cho̍ tōsā mī 
lē sīmnu᷄ŋ pɔ᷅m, ndu̍yɛ̍ wānā o̍ wāna̍ cho̍ lo̍ŋ, mā dīu̍ nda̍ ā mɔ̄ɔ̄ŋ fāŋndo̍ŋ. 

14Nyɛ̄ o̍ nyɛ̄ nda̍ tōsa̍ a̍ wāŋnda̍ I̍sɔ̄lūɛ̄ī, nda̍ bɛ̍ɛ̍, I̍ cho̍ tōsā mī wāŋnda̍ I̍sɔ̄lūɛ̄ī a̍ 
mi̍ŋgu̍l nda̍ māa̍ ko̍ŋ. I̍ cho̍ tu̍mbe̍ dɔ̍ɔ̍nɔ᷄ŋ a̍ nda̍, ndu̍yɛ̍ dɛ̍nɛ̍ pa̍lāā ya̍ I̍ kɛ̍ɛ̍si̍a̍a̍ le̍ 
nda̍ tūsīo̍o̍ chōo̍ wo̍, mī tu̍si̍ nda̍ ndu̍ chōo̍ kpo̍u̍, mī mi̍ŋgu̍l nda̍ māa̍.” Mɛ̄lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ so̍ō ni̍. 

Nyɛ ̄Mɛl̄ɛk̄a̍ dīmi ̍a̍ lɛŋ̄ndē Fīlii̍t̍īāāle̍ŋ o̍kɔɔ̄ ̄wo̍ 
15Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Wāŋnda̍ Fīli̍i̍tīāŋ a̍ mi̍ŋgu̍l 
wāŋnda̍ Chu̍dā māa̍ wɔ̍ɔ̍ŋndo̍, a̍ nɛ̄īyɔ᷄ŋ bɛ̍ndōo̍ le̍ nda̍ tɛ̄ɛ̄mbūūwo̍, le̍ ya̍a̍mɔ̍ɔ̍le̍ 
pa̍a̍ndūle̍ cho̍ nda̍ tɛ̄ɛ̄ŋ nde̍ŋ. 

16Le̍la̍ŋ, nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ho̍ō ni̍. I̍ cho̍ 
lɛ̄ŋndē Fīli̍i̍tīāāle̍ŋ nyɛ̄ pālāā bɛ̄ndōo̍ tūsī chōo̍, wānā o̍ wāna̍ cho̍ lo̍ŋ, mī ba̍su̍ nda̍ 
tɛ̍ɛ̍. Wānā o̍ wāna̍ lo̍ yōōmū o̍ lɛ̄ŋndē Fīli̍i̍tīāāle̍ŋ ni᷄ŋ, o̍ pēe̍ mɛ̄ŋmā īhɛ᷄llo̍ 
hōlnɔ᷄ŋndo̍, I̍ cho̍ nda̍ tɛ̄ɛ̄mbūū kpo̍u̍. 

17I̍ cho̍ hūnɔ̄ɔ̄ tu̍mbe̍ dɔ̍ɔ̍nɔ᷄ŋ a̍ wāŋnda̍ Fīli̍i̍tīāŋ ō kālā ka̍lā, mī hu̍ŋ tu̍sī nda̍ dɛ̍nɛ̍ 
pa̍lāā bɛ̄ndōo̍ chōo̍, mī mi̍ŋgu̍l nda̍ māa̍. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

Īsi̍kīāā 26 

Nyɛ ̄Mɛl̄ɛk̄a̍ dīmi ̍a̍ wāŋnda̍ Ta̍a̍yā o̍kɔɔ̄ ̄wo̍ 
1Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍, a̍ ō pīlɛ̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ nde̍, pāa̍le̍ tāse̍le̍ŋ o̍ 
pāŋgi̍i̍ pu̍m ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, wāŋnda̍ Ta̍a̍yā a̍ cho̍ Chūlu̍sɛ̄lɛ̄m māmɔ̄ɔ̍ 
ma̍ wā dīmīo̍o̍ āā, ‘Mbɔ̄ Chūlu̍sɛ̄lɛ̄m o̍ pi̍ɔ̍l. Chi̍e̍e̍ tɔ̍ɔ̍ma̍ bɛ̄ndōo̍ ho̍ō, nāa̍ wāŋnda̍ 
kpo̍u̍ a̍ hu᷅ŋ ya̍kōle̍ŋ nda̍ ō de᷄l mbo̍ lō pɔ̄m. Ndu̍yɛ̍, ha̍a̍a̍ mbo̍ pīɔ̄l, na̍a̍ wāŋnda̍ 
Ta̍a̍yā ŋ̍ cho̍ sīmnɔ᷄ŋ wa̍nāā tɔ̄nɔ̄.’ 

3“Le̍la̍ŋ, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ dɔ̍ɔ̍nu᷄ŋ tu̍mbe̍ a̍ nya̍ wāŋnda̍ 
Ta̍a̍yā. Ndu̍yɛ̍ I̍ cho̍ hūnɔ̄ɔ̄ a̍ lɛ̄ŋīī bɔ̄ɔ̍ bɔ̍ɔ̍ le̍ nya̍ chīŋa̍la᷅ŋndo̍, mɛ̄ɛ̍ mɛ̄ŋnda̍ŋ o̍ pēe̍ 
mɛ̄ŋmā īhɛ᷄llo̍ mā hūŋ nu̍a̍ā a̍ kpāāyā bɛ̍ndōo̍ yɛ̍. 

4Ā chō hūnɔ̄ɔ̄ sāāsa̍ ba̍lu̍ Ta̍a̍yā wo̍ pēsī pēsī, ndu̍yɛ̍, fo̍ndāŋndā vīlɛ̄īlā nya̍ tāŋgu̍l 
le̍ mɛ̄ŋgɛ̄lāa̍ le̍ ya̍a̍mɔ̍ɔ̍wa̍ la̍ŋ, mā pēsī la̍ŋ, mā tɛ̄ɛ̄mbu̍u̍ la̍ŋ kpo̍u̍. I̍ cho̍ pūūlōo̍ 
Ta̍a̍yā chi̍e̍e̍ ko̍o̍ndīāā mī vi̍o̍ū, mbō lo̍ pōūta̍ŋ kpo̍so̍ŋ. 

5I̍ cho̍ tōsā, mī Ta̍a̍yā o̍ si̍mnu᷄ŋ yo̍ndō ībūŋgāa̍ o̍ mɛ̄ŋnda̍ŋ tɛ̄ɛ̄ŋ, nāa̍ wāŋnda̍ tɛ̄ī 
ya̍lāla̍ ndāla̍ŋ nda̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍, ndu̍yɛ̍ ī chō 
yɔ̄nɔ᷄ŋ. I̍ cho̍ tōsā mī ya̍a̍mɔ̍ɔ̍wa̍ hu᷄ŋ de᷅l Ta̍a̍yā chōo̍, mā pūŋga̍ nyɛ̄m ndāa̍ŋ kpo̍u̍ 
mā kūɛ̄nu᷄ŋ a̍ mu̍ŋ. 

6Ndu̍yɛ̍, chi̍e̍e̍ŋ ndāa̍ŋ cho̍ o̍ lɛ̄ŋndē kpe̍e̍kpe̍i̍ le̍ŋ ni᷄ŋ ndo̍ŋ ki̍nɛ̍i̍, wānā o̍ wāna̍ 
cho̍ lo̍ŋ, ā chō nda̍ dīū a̍ mɔ̄ɔ̄ŋ fāŋndo̍ŋ. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍.” 

7Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “I̍ cho̍ 
tōsā, mī Māsāa̍ Nābi̍u̍kānɛ̍ɛ̍sā, māsāa̍ Ba̍bi̍lɔ̄ŋ, māsa̍ hi̍o̍ū māsāa̍ kpo̍u̍ wo̍, mbō 
chɛ᷄ŋ ba᷅ lūāŋndo̍ a̍ su̍a̍ā chɔ̄ūwa̍, ndu̍yɛ̍ a̍ nyɛ̄lā su̍a̍a̍ ā nāŋnda̍ŋ, a̍ so̍vɛ̄i̍ya̍a̍ sɔ̍ŋgā 
o̍ su̍a̍a̍ chōo̍ wa̍, a̍ so̍vɛ̄i̍ya̍ ku̍ndā bɛ̄ndōo̍, mbō hu᷄ŋ chi᷅ŋa̍la᷅ŋ nya̍ wāŋnda̍ Ta̍a̍yā. 

8Chi̍e̍e̍ŋ nyāāŋ pɔ̍mbɔ᷄ŋ cho̍ o̍ lɛ̄ŋndē kpe̍e̍kpe̍i̍ le̍ŋ ni᷄ŋ ndo̍ŋ ki̍nɛ̍i̍, wānā o̍ wāna̍ 
cho̍ lo̍ŋ, ō chō nda̍ dīū a̍ mɔ̄ɔ̄ŋ fāŋndo̍ŋ. Ō chō nya̍ hūnɔ̄ɔ̄ dɔ̄wɔ̄ɔ̄ o̍ pi̍ŋndo̍ ni᷄ŋ 
kpɔ̍kɔ̍su̍, mbo̍ dēŋge̍la̍ pūūlōo̍ o̍ sāāsa̍ nya̍ chi̍o̍o̍ bālɔ̄ɔ̍ chɛ̍chɛ̍, le̍ kēēkōo̍ lēcho̍ō 
mbō bīī chi̍o̍o̍. Ō chō hūnɔ̄ɔ̄ nyɛ̄lā kālā ka̍lālā pūa̍a̍ chɔ̄ūwa̍ bīī o̍ lābā le̍ nda̍ 
māndāa̍ la̍ŋ dēŋgēlā pūla᷄ŋ le̍ so̍vɛ̄i̍ya̍a̍ ndūa̍a̍ māndāa̍. 

9Māsāa̍ Ba̍bi̍lɔ̄ŋ nda̍ so̍vɛ̄i̍ya̍a̍ ndūa̍a̍ ā chō hūnɔ̄ɔ̄ sāāsa̍ nyāa̍ chīŋa̍la᷅ŋ a̍ nyɛ̄lā nda̍ 
pēsī sa̍a̍sāa̍ la̍ŋ le̍ ndu̍ pīɔ̄lɔ̄ɔ̍. Ndu̍yɛ̍, fo̍ndāŋndā vīlɛ̄īlā nya̍ tāŋgu̍l le̍ mɛ̄ŋgɛ̄lāa̍ 
la̍ŋ, ā chō la̍ŋ hūnɔ̄ɔ̄ tɛ̄ɛ̄mbūū kpo̍u̍ a̍ nyɛ̄m pīāāndo᷄ŋ. 

10Su̍a̍ā ndāa̍ chɔ̄ūwa̍ ā wā ni̍ŋ ku̍ndā bɛ̄ndū bɛ̍ndōo̍, kɔ̄lā nda̍ wā ni̍ŋ nda̍ŋ, 
chu̍ndu̍ cho̍ wā chɔ̄nɔ᷄ŋndo̍ wo̍ ō chō nya̍ kūmbɔ̄ɔ̄ kpo̍u̍. Pīɔ̄lɔ̄ɔ̄ nda̍ chō sāāsa̍ 
chi̍e̍e̍ nyāa̍ mā lūɛ̄ī o̍ nya̍lo̍ chi̍e̍e̍ a̍ kpāāyā bɛ̍ndo̍o̍ wo̍, so̍vɛ̄i̍ya̍a̍ cho̍ o̍ su̍a̍a̍ chōo̍ 
wa̍ bɔ̄ɔ̄lūū nda̍ wā ni̍ŋ ndo̍, a̍ īdīkī dīkīī nyɛ̄lā nyāāna᷄ŋ nda̍ŋ, a̍ nyɛ̄lā su̍a̍a̍ ā 
nāŋnda̍ŋ lā wā ni̍ŋ ndo̍, sāāsa̍ chi̍o̍o̍ kpo̍u̍ ō chō hīīlɔ᷄ŋ. 

11So̍vɛ̄i̍ya̍a̍ ndūa̍a̍ sɔ̍ŋgā o̍ su̍a̍ā chɔ̄ūwa̍ chōo̍ wa̍, ā chō tīū o̍ bɛ̍ɛ̄la̍ŋ kpo̍u̍. Ā chō 
wānāā nyāa̍ dīū a̍ mɔ̄ɔ̄ŋ fāŋndo̍ŋ, ndu̍yɛ̍ sūŋgbu̍ma̍ ka̍lā ka̍lā ma̍ nya̍ tīīnda̍ŋ le̍ 
nya̍ māndāa̍ wa̍ŋ kpo̍u̍, ā chō ma̍ŋ yīmī mī mā dēli̍ lɛ̄ŋ. 

12O̍ ko̍ŋ kɔ̍ɔ̍lī, nyɛ̄ o̍ nyɛ̄ nya̍ nɔ̄, nyɛ̄m nyāāŋ su̍lāŋ bɛ̄ndo̍ŋ ni̍, a̍ nyɛ̄m nyāa̍ŋ 
lēyāko᷄ŋ, mu̍ŋ kpo̍u̍ ā chō mu̍ŋ pūŋgā mā kūɛ̄nu᷄ŋ a̍ mu̍ŋ. Sāāsa̍ ba̍lu̍ Ta̍a̍yā wo̍ 
kpo̍u̍ ā chō ndu̍ hūnɔ̄ɔ̄ pēsī pēsī, ndu̍yɛ̍, chīɛ̄īlā nyāla̍ kɛ̍ndɛ̄ kɛ̍ndɛ̄la̍ŋ mā pēsi̍ la̍ŋ 
kpo̍u̍. Ndu̍yɛ̍, pōūtā nya̍ tāŋgu̍l tāŋgūltā lāŋ nda̍ŋ ni̍, pɛ̄ŋgɔ̍ŋ mu̍ŋ ni̍, a̍ pūūlū ko̍ŋ 
kpo̍u̍, ā chō kōōndīāā kpo̍u̍ mā kɔ̍ vi̍o̍ū o̍ pēe̍ mɛ̄ŋmā īhɛ᷄llo̍ ni᷄ŋ. 

13I̍ cho̍ tōsā fɛ̍ɛ̍ŋ a̍ fɛ̍ɛ̍ŋ bɛ̍ɛ̍ wānā o̍ wānā tu̍i̍ī lɛ̍ wāŋnda̍ ŋ̄chōndu̍ so̍lī Ta̍a̍yā le̍, 
kɛ̄lɛ̄ŋgāā ni᷅ŋ te̍, mī wānā tu̍e̍ī wānā la̍to̍wā lɔ̍ɔ̄. 

14I̍ cho̍ tōsā mī Ta̍a̍yā ta̍mbu̍, mɛ̄ɛ̍ fōōfōla̍ŋ mī lā lo̍. Ō chō sīmnɔ᷄ŋ fo̍ndāŋ wāŋnda̍ 
tɛ̄ī ya̍lā la̍ŋ ndo̍, ndu̍yɛ̍ fɛ̍ɛ̍ŋ a̍ fɛ̍ɛ̍ŋ, ō mi̍i̍ŋgū lɛ̍ mbō si᷄m te̍. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

15Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ o̍ di̍mi̍ a̍ Ta̍a̍yā o̍kɔ̄ɔ̄ wo̍ cho̍ ho̍ō ni̍. 
Ō dīmi̍ āā, “Nūm Ta̍a̍yā, wānāa̍ ho̍lnu̍ŋ pe̍e̍ mɛ̄ŋmā īhɛ᷄llo̍ wa̍ kpo̍u̍, ā chō tūēīyɔ̄ɔ̄ 
a̍ mɛ̄ɛ̍ ya̍a̍mɔ̍ɔ̍wa̍ yām nu̍m ni̍ŋ yɛ̍, mī sīōōŋīī bɛ̄ndūe̍i̍ bīī nda̍. Ā tūɛ̄ī ni̍ŋ a̍ wānāā 
bɛ̄ndūāā nda̍ dīū ni̍ŋ lo̍ŋ nda̍ o̍kɔ̄ɔ̄, ndu̍yɛ̍ mā tūēī wānāā nda̍ yɔ̄ŋūl ni̍ŋ nda̍ 
kūnda̍ŋ a̍ nyɛ̄ nɛ̄īyāa̍. 

16Māsāā bɛ̍ndūa̍a̍ ho̍lnu̍ŋ pe̍e̍ mɛ̄ŋmā īhɛ᷄llo̍ wa̍ ki̍nɛ̍i̍, sīōōŋīī bɛ̄ndūe̍i̍ chō nda̍ 
hūnɔ̄ɔ̄ bīyɔ̄ɔ̄ a̍ nyɛ̍ yɔ̍nūŋ ni̍ŋ a̍ nūm ndo̍, nda̍ kpo̍u̍ mā chɛ᷄ŋ o̍ kpe̍ŋgbe̍i̍la̍ ndāla̍ 
lēmāsā la̍ŋ chōo̍. Ā chō dōmāla̍ ndāla̍ lēmāsāla̍ŋ sōlī, ndu̍yɛ̍ mā sōli̍ nyɛ̄lā kɛ̄ndɛ̄ 
kɛ̍ndɛ̄lā hūāūwāālā nda̍ wōōnu̍ŋ nda̍ŋ, mā cha᷄l lɛ̄ŋ a̍ nyīīyāa̍. Tē ā tūēī nyɛ̍ yɔ̍nūŋ 
ni̍ŋ a̍ nūm ndo̍ pɛ̍, sīōōŋīī bɛ̄ndūe̍i̍ chō nda̍ bīyɔ̄ɔ̄, ndu̍yɛ̍ le̍ te̍le̍ŋ o̍ te̍le̍ŋ ā wā ni̍ŋ 
nyi̍i̍yāa̍. 

17Ā chō chōndi̍i̍ bīīsi̍e̍i̍ he̍ī sōlī a̍ nūm o̍kɔ̄ɔ̄, mā dīmi̍ māā, O̍o̍ Ta̍a̍yā, chi̍e̍e̍ tɔ̍ɔ̍ma̍ 
bɛ̄ndōo̍ ho̍ō a̍ de᷄l fɔ̍! Kpāāyā bɛ̍ndū nūm o̍o̍ nɔ̍ o̍ pēe̍ mɛ̄ŋmā īhɛ᷄llo̍ chōo̍ wo̍, 
kpāāyā ko̍ŋ ō hɛ̄lu᷄ŋ nu̍m fɔ̍. Nu̍m ni̍, wānāā nūmnda̍ ni̍, lā wa̍ wānāā kpāāyāā 
bɛ̍ndū o̍ pēēla̍ mɛ̄ŋmā īhɛ᷄lla̍ŋ chōo̍. Mi̍ lā tōsā, wānāa̍ ba̍lu̍ nya̍ wa̍ kpo̍u̍ mi̍ 
sīōōŋīī bɛ̄ndūe̍i̍ bīī nda̍ a̍ nya̍. 

18Le̍ he̍ī, lɛ̄ŋīī ībūŋgɛ̄i̍ cho̍ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ nde̍, wānāa̍ cho̍ lo̍ŋ nda̍ kpo̍u̍ 
mɛ̄ɛ̍ nda̍ tūēī māā ya̍a̍mɔ̍ɔ̍wa̍ yēm nu̍m, mi̍ sīōōŋīī bɛ̄ndūe̍i̍ bīī nda̍ ma̍ nyīīyā. Nda̍ 
kpo̍u̍ mɛ̄ɛ̍ nda̍ tūēī māā ā chūū, mi̍ kɔ̄ndɔ̄fi̍llo̍ bīī nda̍ ma̍ nyīīyā.” 

19Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍. Mbo̍ dīmī āā, “Nūm 
Ta̍a̍yā, I̍ cho̍ nu̍m tɛ̄ɛ̄mbūū, mā sīmnu᷄ŋ mɛ̄ɛ̍ chi̍o̍o̍ lō nu̍a̍ā pɔ̄m, wānā o̍ wānā ve᷅ 
lɛ̍ lo̍ŋ te̍ yɛ̍. I̍ cho̍ tōsā mī mɛ̄ŋmā yīŋgi̍lɛ̍i̍ma̍ bɛ̍ndūa̍ŋ mā hīŋ, mī mā mēl nu̍m 
chɔ̍ŋgɔ̍mu̍. Pēe̍ mɛ̄ŋmā īhɛ᷄llo̍ ō chō nu̍m hūnɔ̄ɔ̄ kūmbɔ̄ɔ̄ kpo̍u̍. 

20Ndu̍yɛ̍, I̍ cho̍ nu̍m yɔ̄ŋ o̍ wāŋ vīlɛ̍i̍ya̍ lo̍ chi̍e̍e̍, mī lā kɔ̍ wa᷅ lo̍ŋ, nya̍ wāŋ bɛ̄ndūāā 
māsīndīa̍a̍ lātūlu̍, a̍ ku̍ɛ̄ ni᷅ŋ lo̍ŋ si̍ndɛ̄ si̍ndɛ̄ wa̍. O̍ lɛ̄ŋndē le̍ŋ bɛ̄ŋgu̍ ŋ̄ chō ni᷅ŋ wā 
le̍ fɛ̍ɛ̍ŋ a̍ fɛ̍ɛ̍ŋ ni̍, o̍ fo̍nda᷄ŋ cho̍ ko̍ŋ māā pɔ̄m māsīndɛ̄ si̍ndɛ̄ wo̍, nya̍ wānāā 
māsīndīa̍a̍ lātūlu̍, a̍ vi᷅ lɔ̍ɔ̍ ko̍ŋ nda̍. Lo̍ŋ ŋ̄ chō wā le̍ fɛ̍ɛ̍ŋ a̍ fɛ̍ɛ̍ŋ ni̍, a̍ mi̍i̍ŋgū lɛ̍ mā 
sīmnu᷄ŋ chi̍e̍e̍ le̍, kɛ̄lɛ̄ŋgāā ni᷅ŋ te̍, mā mi̍i̍ŋgu̍ o̍ chi̍e̍ēŋndo̍ chōo̍ wa̍nāa̍ cho̍ yōōmū 
wa̍ tɛ̄ɛ̄ŋ. 

21Wāŋnda̍ kpo̍u̍ sīōōŋīī bɛ̄ndūe̍i̍ chō nda̍ bīyɔ̄ɔ̄ a̍ nyɛ̍ yɔ̍nūŋ ni̍ŋ a̍ nūm ndo̍. 
Ndu̍yɛ̍, mɛ̄ɛ̄lu̍la̍ nu̍mnda̍ŋ la̍ŋ la̍ wa᷅ ni̍ŋ la̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍. Wāŋnda̍ mɛ̄ɛ̄ndāŋ 
ni̍ŋ le̍ nūm, kɛ̍ ā se̍e̍lūŋ ni̍ŋ nu̍m te̍, kāni̍ fo̍ndōle̍, ā chō hūnɔ̄ɔ̄ lō le̍ fɛ̍ɛ̍ŋ a̍ fɛ̍ɛ̍ŋ. Ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

Īsi̍kīāā 27 

Chōndii̍ ̍bīīsie̍̍i ̍a̍ Ta̍a̍yā o̍kɔɔ̄̄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ nāa̍ ya̍ chu̍a̍. Mbo̍ dīmūl la̍ āā, 

2“Wāna̍ chi̍o̍o̍ Īsi̍kīāā, so̍li̍ chōndi̍i̍ bīīsi̍e̍i̍ he̍ī a̍ Ta̍a̍yā o̍kɔ̄ɔ̄, 

3chi̍e̍e̍ cho̍ ho̍ō ō tāŋgūlāā o̍ pēe̍ mɛ̄ŋmā īhɛ᷄llo̍ kɔ̄ŋgɔ̍, mi̍ wāŋnda̍ o̍ pēēla̍ 
bɛ̄ndūla̍ŋ kɔ̄ŋgɔ̍ kpo̍u̍ a̍ wa᷅ hūnɔ̄ɔ̍ yākōle̍ŋ lo̍ŋ ndo̍. Di̍mu̍l Ta̍a̍yā māā ya̍ Mɛ̍lɛ̄ka̍ 
Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍ dīmi̍ māā, O̍o̍ Ta̍a̍yā, le̍ mɛ̄ɛ̍ ŋ̄ na᷄ŋ nāŋɔ̄ɔ̄ bɛ̄ndōo̍ yɛ̍, 
le̍la̍ŋ ŋ̄ kēlū yōŋgāa̍ ni̍. 

4Pɛ̄ŋgu̍la̍ nu̍mnda̍ŋ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ pɔ̍ la̍ cho̍ ni̍. Ndu̍yɛ̍, mi̍ wānāa̍ ta̍ŋgu̍l 
nu̍m nda̍ ā bɛ̄ɛ̄ndīāā nu̍m nyɛ̄ kɛ̄ndɛ̄ kɛ̍ndɛ̄, māā dɛ̄ndɛ̄ bɛ̍ndu̍ ku̍ā o̍ mɛ̄ŋnda̍ŋ 
chōo̍ wo̍. 

5Pɛ̄ŋgɔ̍ŋ yɔ̄mīī fa̍āve̍ o̍ Pēmbīī Ha᷅mnde̍ chōo̍, a̍ mu̍ŋ nda̍ bɛ̄ɛ̄ndi̍a̍a̍ nu̍m ni̍. Yɔ̄m 
vīlɛ̄ī bɛ̄ndū nda̍ sīmi̍ o̍ dɛ̄ndɔ̄ɔ̍ ho̍ō ni᷄ŋ le̍ kōlā bɛ̍ndu̍ ma̍lā nu̍m le̍ kɔ̄la̍ŋ ndo̍ 
kīndɔ̄ɔ̍ wo̍, a̍ yɔ̄m si̍dāā wo̍ Le̍ba̍nɔ̄ŋ nda̍ bɛ̄ɛ̄ndi̍a̍a̍ ndu̍ ni̍. 

6Pɛ̄ŋgɔ̍ŋ bɛ̍ndūŋ nda̍ kɛ̄si̍ nu̍m a̍ mākɔ̄ɔ̄ le̍ nu̍m bōlle̍ŋ mūlīo̍o̍ wo̍ŋ, a̍ yɔ̄mīī ɔ̍kū 
ve̍ Ba̍sīāŋ nda̍ tōōsi̍a̍a̍ mu̍ŋ ni̍. O̍ ko̍ŋ kɔ̍ɔ̍lī, pɛ̄ŋgɔ̍ŋ nda̍ pɛ̄ŋgɛ̍la̍ lēni᷄ŋ ndo̍ŋ, a̍ 
yɔ̄mīī pa̍īŋnde̍ Sa̍i̍pūlɔ̄ɔ̄ nda̍ tōōsi̍a̍a̍ mu̍ŋ ni̍. Ndu̍yɛ̍, ma̍ bɛ̄ɛ̄ndīāā nu̍m lēni᷄ŋ kpo̍u̍ 
a̍ chīŋīī kāmɛ̄i̍. 

7Kōlāla̍ bɛ̍ndūlā nda̍ tōndū le̍ nu̍m mālāa̍ le̍ kɔ̄la̍ŋ chɔ̍ chɔ̍ la̍ŋ, a̍ kōlāla̍ kɛ̍ndɛ̄ 
kɛ̍ndɛ̄la̍ŋ I̍chi̍pī nda̍ tōōsi̍a̍a̍ la̍ŋ ni̍, lā lūāā lēchōo̍ nyɛ̍ kɛ̄ndɛ̄ kɛ̍ndɛ̄. Wānā a̍a̍ lo᷅ 
kɔ̍ɔ̍lī kɔ̍ɔ̍lī po̍lo̍ŋ mā chē kōlāla̍ŋ nda᷅ŋ. Yɛ̄kpɛ̍ pɔ̍mbɔ̄ nda̍ tāŋgu̍l nu̍m o̍ bōlle̍ŋ 
chōo̍ wo̍, kōlāla̍ kɛ̍ndɛ̄ kɛ̍ndɛ̄lā nda̍ chɛ᷄ŋ Sa̍i̍pūlɔ̄ɔ̄, o̍ pēe̍ mɛ̄ŋmā īhɛ᷄llo̍ kɔ̄ŋgɔ̍, lā 
tōōsi̍a̍a̍, a̍ fūŋi̍i̍ bu᷅li̍īye̍, ndu̍yɛ̍ a̍ fūŋi̍i̍ bɔ̍ɔ̄lɛ̍ī la̍ŋ, a̍ la̍ŋ nda̍ tōōsi̍a̍a̍ ndu̍ ni̍. 

8Pūa̍a̍ Sa̍i̍dɔ̄ŋ chi̍e̍e̍, a̍ ha̍ā A̍a̍va̍dī, nda̍ nda̍ a̍a̍ ku̍ā a̍ nūm ni̍. Ndu̍yɛ̍ pūa̍a̍ nu̍mnda̍ 
Ta̍a̍yā, ā nda̍ a̍a̍ nɔ̍ tāāsi̍o̍o̍ a̍ mɛ̄ŋnda̍ŋ o̍kɔ̄ɔ̄ wa̍, nda̍ wa̍ nu̍m bōlle̍ŋ ni̍. 

9Pūa̍a̍ Ba̍bi̍lɔ̄ŋ, a̍ pɛ̍ɛ̍ku̍ a̍ dɛ̄ndɛ̄la̍ bɛ̍ndūla̍ŋ tōōsīa̍a̍ o̍kɔ̄ɔ̄ wa̍, nda̍ to̍o̍si̍a̍a̍ nu̍m ni̍. 
Dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ, fūlāa̍ bā o̍ bā fe̍e̍ le̍ hūnɔ̄ɔ̍ yākōle̍ŋ 
tōsāa̍ o̍ nūm ni̍ŋ. Wāŋnda̍ hūnɔ̄ɔ̍ a̍ nyɔ̄ɔ̍ŋ mā sīŋgāfīlā a̍ nyɛ̄m chēle̍ŋndo̍ŋ.” 

10“Nūm Ta̍a̍yā, so̍vɛ̄i̍ya̍ Pa̍a̍sīāā, a̍ Li̍dīāā, a̍ Li̍bīāā, nda̍ wa̍ so̍vɛ̄i̍ya̍a̍ nu̍m ā 
lēlɛ̄ŋnda̍ ni̍. So̍vɛ̄i̍ya̍ ha̍ā, mā lɛ̄ɛ̄ndu̍u̍ nyɛ̄lā ndāla̍ ka̍lā ka̍lālā so̍vɛ̄i̍ya̍ bīī o̍ lābā le̍ 
nda̍ māndāa̍ la̍ŋ, a̍ mɔ̍si̍lta̍ ndāla̍ chɔ̄ūla̍ŋ o̍ dɔ̍ɔ̍ŋgɔ̍lā ndāla̍ŋ kpo̍u̍. Nyɛ̄ ko̍ŋ to̍sa̍ 
ni̍ ma̍ sīmnu᷄ŋ chi̍e̍e̍ kɛ̍ndɛ̄ bɛ̄ndū. 

11So̍vɛ̄i̍ya̍ A̍a̍va̍dī, nda̍, nda̍ a̍a̍ ma̍ndā sa̍a̍sa̍ ba̍lu̍ nu̍m ndo̍ ni̍. O̍ ko̍ŋ kɔ̍ɔ̍lī, pūa̍a̍ 
Ka̍ma̍dī, nda̍ nda̍ a̍a̍ ma̍ndā fo̍ndāŋndā kālā ka̍lā wa̍ le̍ mɛ̄ŋgɛ̄lāa̍ le̍ ya̍a̍mɔ̍ɔ̍wa̍ la̍ŋ 
ni̍. So̍vɛ̄i̍ya̍ ha̍ā, mī nda̍ a̍a̍ lɛ̍ɛ̍ndu̍u̍ nyɛ̄lā ndāla̍ ka̍lā ka̍lālā so̍vɛ̄i̍ya̍ sɔ̄ŋgā o̍ lābā 
le̍ nda̍ māndāa̍ la̍ŋ o̍ sāāsāa̍, mī nda̍ a̍a̍ ba̍lu̍ la̍ŋ kpɔ̍kɔ̍su̍. Nyɛ̄ ko̍ŋ to̍sa̍ ni̍ ma̍ 
sīmnu᷄ŋ chi̍e̍e̍ kɛ̍ndɛ̄ bɛ̄ndū. 

12“Wāŋnda̍ mālɔ̄ɔ̍ o̍ lɛ̄ŋndē Sīpe᷅ŋnde̍ŋ ni᷄ŋ mā hūŋ ya̍kōle̍ŋ o̍ nūm ndo̍. Tē ā wa᷄ 
hu̍nɔ̄ɔ̍ pɛ̍, ā hīŋ a̍ ka̍ni̍ŋ hu̍mbo̍ŋ, a̍ chīli̍ŋndo̍ŋ, a̍ tɛ᷅ŋ ndo̍ŋ, a̍ li̍īyo̍ŋ mā sīŋgāfīlā a̍ 
nyɛ̄m nūm kɛ̍ndɛ̄ kɛ̍ndɔ᷄ŋ. 

13Wāŋnda̍ Ki̍li̍sī ni̍, a̍ wāŋnda̍ Tu̍bāā, a̍ wāŋnda̍ Mɛ̍si̍ɛ̍kī, nda̍ kpo̍u̍ hūnɔ̄ɔ̍ a̍ chīa̍a̍ 
ndāa̍, ndu̍yɛ̍ a̍ nyɛ̄m ndāa̍ŋ ŋ̄būlɔ̍ŋsīi̍yo̍ŋ, mā sīŋgāfīlā a̍ nyɛ̄m nūmndo̍ŋ. 

14Wāŋnda̍ mālɔ̄ɔ̍ Bɛ̄tī To̍ka̍māā mā hūŋ a̍ su̍a̍ā ndāa̍ wa̍lla̍, a̍ su̍a̍ā chɔ̄ūwa̍, ndu̍yɛ̍ 
a̍ chɔ̄lūāā yɛ̄yi̍i̍ mu̍ūli̍āŋnda̍, mā hūŋ si̍ŋgāfīlā a̍ nyɛ̄m nūm kɛ̍ndɛ̄ kɛ̍ndɔ̍ŋ. 

15Wāŋnda̍ fūlāa̍ o̍ lɛ̄ŋndē Lu̍o̍di̍sīle̍ŋ ni᷄ŋ, mā hūŋ nyɔ̍ɔ̍ŋ pīōndɔ̄ɔ̄ o̍ nūmndo̍. O̍ ko̍ŋ 
kɔ̍ɔ̍lī, lɛ̄ŋīi̍ ho̍lnu̍ŋ mɛ᷅ŋnda̍ŋ nde̍, ī bɔ̄ɔ̍ bɔ̍ɔ̍ hūnɔ̄ɔ̍ a̍ chīŋūŋ kāma᷄ŋ, a̍ yɔ̄mīī ba̍ā 
kālɛ̄ī kɛ̄ndɛ̄ kɛ̍ndɛ̄i̍, mā hūŋ si̍ŋgāfīlā a̍ nyɛ̄m nūmndo̍ŋ. 

16Wāŋnda̍ chɔ̄nɔ᷄ŋndo̍ o̍ lɛ̄ŋndē Si̍i̍lūīāle̍ŋ ni᷄ŋ mā hūŋ le̍ nyɛ̄m nyāāŋ kɛ̍ndɛ̄ŋ 
bɛ̄ndo̍ŋ pīōndɔ̄ɔ̍. Tē ā wa̍ hūnɔ̄ɔ̍ pɛ̍, ā hīŋ a̍ pōūtā ba̍ā kālālā ɛ̍mɛ̍lu̍e̍e̍dī la̍ŋ, a̍ 
kōlāla̍ bɔ̍ɔ̄la̍ā la̍ŋ, a̍ kōlāla̍ cho̍ lā lūāā lēchōo̍ nyɛ̍ kɛ̍ndɛ̄ kɛ̍ndɛ̄ la̍ŋ, a̍ kōlāla̍ kɛ̍ndɛ̄ 
kɛ̍ndɛ̄lā chēle̍ŋ, a̍ pōūtā ba̍ā kālālā ko̍lūāā la̍ŋ, a̍ lā lɔ̍bīla̍ŋ, mā hūŋ si̍ŋgāfīlāa̍ a̍ 
nyɛ̄m nūm kɛ̍ndɛ̄ kɛ̍ndɔ᷄ŋ. 

17O̍ ko̍ŋ kɔ̍ɔ̍lī, wāŋnda̍ Chu̍dā ni̍, wāŋnda̍ I̍sɔ̄lūɛ̄ī ni̍, nda̍ kpo̍u̍ hūnɔ̄ɔ̍ a̍ wi̍tīi̍ŋ 
ndāāŋ sɛ̍nɛ̄īyo̍ŋ, a̍ līa̍a̍ŋ, a̍ chūɛ̄īmā ɔ̄li̍fīi̍ya̍ŋ, a̍ nyɛ̄m chūŋ kɛ̄ndɛ̄ŋ bɛ̄ndo̍ŋ, mā 
hūŋ si̍ŋgāfīlā a̍ nyɛ̄m nūm kɛ̍ndɛ̄ŋ bɛ̄ndo̍ŋ. 

18-19“Wāŋnda̍ fūlāa̍ Dāma̍si̍kɔ̍ɔ̄ chi̍e̍e̍, mā hūŋ le̍ nyɛ̄m nu̍m lēyāko᷄ŋ, a̍ nyɛ̄m nūm 
pīla̍ to̍o̍sīāā wo̍ŋ pīōndɔ̄ɔ̍. Tē ā wa᷄ hūnɔ̄ɔ̍ pɛ̍, ā hīŋ a̍ mūɛ̄īmā mākīle̍pīi̍ma̍ kɛ̍ndɛ̄ 
kɛ̍ndīa̍ŋ, mā nda̍ tōōsīāā Hɛ̍li̍bɔ̄ŋ nda̍ŋ, ndu̍yɛ̍, a̍ yīīŋīī sāā nda̍ tōōsīāā Sa̍hāā ve̍, 
mā hu᷄ŋ si̍ŋgāfīlā a̍ nyɛ̄m mu᷅ŋ. Chīli̍ŋu̍ŋ kɛ̍ndɛ̄ kɛ̍ndɔ᷄ŋ kpo̍u̍, ndu̍yɛ̍, a̍ nyɛ̄m nda̍ 
dūāū o̍ lāmndo̍ wo̍ŋ, hūnɔ̄ɔ̍ a̍ mu̍ŋ mā sīŋgāfīlā a̍ nyɛ̄m nūmndo̍ŋ. 

20Wāŋnda̍ chɔ̄ŋnɔ᷄ŋndo̍ Dɛ̍dāŋ, mā hūŋ a̍ kōlāla̍ kɛ̍ndɛ̄ kɛ̍ndɛ̄lā nda̍ pɛ̄ŋgɛ̄lā su̍a̍a̍ 
o̍ lākɔ̄ɔ̄ le̍ cha᷄lle̍ lēchōo̍ la̍ŋ, mā sīŋgāfīlā a̍ nyɛ̄m nūmndo̍ŋ. 

21Wāŋnda̍ Ālu̍e̍e̍bīāā ni̍, wāŋ bɛ̄ndūa̍a̍ o̍ lɛ̄ŋndē Kɛ̍dāāle̍ŋ ni᷄ŋ ni̍, nda̍ kpo̍u̍ hūnɔ̄ɔ̍ 
a̍ sāa̍ ndāā fɔ̍ŋndu̍a̍a̍, a̍ sāā ko̍ndu̍a̍a̍, a̍ chūīŋāā ndāa̍ mā hūŋ mɛ̍īyo̍ mī nūm kē 
nda̍ nyɛ̄m nu̍m lēyāko᷄ŋ. 

22Le̍ nyɛ̄m kɛ̄ndɛ̄ kɛ̍ndɛ̄ŋ ŋ̄ nɔ̄ wo̍ŋ, wāŋnda̍ fūlāa̍ o̍ lɛ̄ŋndē Si̍ɛ̍bāle̍ŋ, a̍ lɛ̄ŋndē 
Lu̍a̍a̍māle̍ŋ, mā hūŋ a̍ pōūtā ba̍ā kālāla̍ŋ, a̍ ko̍o̍līi̍yo̍ŋ, ndu̍yɛ̍, a̍ nyɛ̄m kɛ̄ndɛ̄ 
kɛ̍ndɛ̄ŋ nda̍ dūāū o̍ lāmndo̍ wo̍ŋ, mā hūŋ si̍ŋgāfīlāa̍ a̍ nyɛ̄m nūmndo̍ŋ. 

23Wāŋnda̍ Ha̍lūāŋ chi̍e̍e̍ ni̍, ha̍ā Ka̍nɛ̄ɛ̄ ni̍, a̍ ha̍ā I̍dɛ̄ŋ, a̍ wānāā lēyākūāā bɛ̄ndūa̍a̍ 
Si̍ɛ̍bā, a̍ wāŋnda̍ A̍sīɔ̄ɔ̄ chi̍e̍e̍, a̍ ha̍ā Chi̍li̍ma̍dī, nda̍ kpo̍u̍ mālɔ̄ɔ̍ mā hūŋ ya̍kōle̍ŋ 
tōsāa̍ o̍ nūm ndo̍. 

24Wāŋnda̍ ha̍ā kpo̍u̍, hūnɔ̄ɔ̍ a̍ dōmāla̍ kɛ̍ndɛ̄ kɛ̍ndɛ̄lā bɛ̄ŋnda̍ŋ, a̍ kōlāla̍ ba̍ā 
kālāla̍ŋ, a̍ kōlāla̍ nɔ̍ pa̍tāŋndā kɛ̄ndɛ̄ kɛ̍ndɛ̄la̍ŋ nda̍ŋ, a̍ nyɛ̄lā kɛ̄ndɛ̄ kɛ̍ndɛ̄lā nda̍ 
pɛ̄ŋgɛ̄lā lɛ᷅ŋ chīɛ̄ī ni̍ŋ, mi̍ lā nɔ̄ kɔ̄ɔ̍le̍ yɛ̍ yɛ̍le̍ŋ nda̍ŋ, lā pɛ̄mbīāā kpo̍lo̍ka̍ a̍ yūēī, le̍ 
la̍ŋ māndāa̍. Nyɔ̄ɔ̍ŋ mu᷅ŋ kpo̍u̍, hūnɔ̄ɔ̍ a̍ mu̍ŋ mā hūŋ mu̍ŋ pīsīo̍o̍ o̍ nūmndo̍, mī 
nda̍ pīāndū nyɛ᷅m nūmndo̍ŋ. 

25Dɛ̄ndɛ̄la̍ tɔ̍ɔ̍ma̍la̍ ku̍ā o̍ mɛ̄ŋnda̍ŋ chōo̍ la̍ŋ, la̍ŋ la̍ a̍a̍ ku̍ā a̍ nyɛ̄m nūmndo̍ŋ o̍ 
lɛ̄ŋīī yɛ̍ yɛ̍i̍ ni᷄ŋ ni̍. 

A̍ wa̍ māā dɛ̄ndɛ̄ bɛ̍ndu̍ ku̍ā o̍ mɛ̄ŋnda̍ŋ chōo̍ wo̍. Ma̍ pēī wōlɔ̄ɔ̄lā lūsu̍lɛ̍i̍la̍ŋ lēni᷄ŋ 
cha̍. 

26Kɛ̍ mɛ̄ɛ̍ wānāa̍ wa̍ kɔ̄la̍ŋ a̍ ndu̍ wa̍, ā fūūlu̍u̍ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ, mī hūēīyīi̍ 
bɛ̄ndūi̍i̍ cha᷅ŋ ba᷅ pāa̍le̍ŋ lē chāŋndo̍ ve̍ ī hu᷄ŋ lɔ̍ɔ̄ ndu̍. 

27Ndu̍yɛ̍, nyɛ̄ o̍ nyɛ̍ wa̍ lēni᷄ŋ, nyɛ̄m nu᷄m lēyākōŋ bɛ̄ndo᷄ŋ ni̍, a̍ wānāa̍ wa̍ kɔ̄la̍ŋ a̍ 
dɛ̄ndɔ̄ɔ̍ ho̍ō wa̍, a̍ wānāa̍ to̍o̍si̍a̍a̍ ndu̍ wa̍, a̍ wānāā nūm a̍ lēyākūa̍a̍, a̍ so̍vɛ̄i̍ya̍a̍ wa̍ 
lēni᷄ŋ nda̍, nda̍ kpo̍u̍ ma̍ lō o̍ pēēlo̍ pa̍a̍le̍ le̍ŋ. 

28Chi̍e̍e̍ŋ ho̍lnu̍ŋ pe̍e̍ mɛ̄ŋmā īhɛ᷄llo̍ wo̍ŋ, wānāa̍ cho̍ lo̍ŋ nda̍, mɛ̄ɛ̍ nda̍ tūēī wānāa̍ 
wa̍ lōo̍ o̍ pēēlo̍ wa̍ cha᷄ŋnda̍ŋ chōo̍ cho̍o̍, nda̍ kpo̍u̍ ma̍ nyīīyā kpa̍kpā a̍ sīōōŋnde̍.” 

29“Wānāa̍ to̍sā wa̍llo̍ o̍ dɛ̄ndɛ̄la̍ bɛ̄ndūla̍ŋ ni᷄ŋ nda̍ kpo̍u̍, a̍ fūla̍ o̍ dɛ̄ndɛ̄la̍ ndāla̍ŋ 
ni᷄ŋ. Wānāa̍ si̍nā a̍ mɛ̄ŋnda̍ŋ o̍kɔ̄ɔ̄ wa̍, a̍ wānāa̍ ku̍ā a̍ dɛ̄ndɛ̄la̍ŋ nda̍, ā fūla̍ o̍ 
dɛ̄ndɛ̄la̍ ndāla̍ŋ ni᷄ŋ ma̍ sīm o̍ pīo̍o̍ kɔ̄ŋgɔ̍. 

30Kɔ̄lta̍ŋ lā tāmbu̍ nda̍, ā kōŋu̍l nu̍m chōo̍ kpe̍le̍ŋ a̍ cha᷄ŋndo̍. Ā dɔ̄ūnu᷄ŋ chu̍ndo̍o̍ 
o̍ lēbōl, ndu̍yɛ̍ ma̍ yūūlīa̍ŋ o̍ pūlta̍ŋ ni᷄ŋ. 

31Ā sēndi̍ yu̍ŋgu̍lta̍ŋ le̍ nūm, ndu̍yɛ̍ ma̍ wōōnu᷄ŋ nyɛ̍lā lābɛ̍kīla̍ŋ. Kɔ̄lta̍ŋ lā tāmbu̍ 
nda̍ kpe̍e̍kpe̍i̍, ndu̍yɛ̍ ma̍ wā nu̍m cha᷄ŋndo̍ chōo̍. 

32Ā kōŋu̍l cho̍o̍ cho̍o̍ kpe̍le̍ŋ, ndu̍yɛ̍ mā wā chōndi̍i̍ bīīsi̍e̍i̍ sōlīo̍o̍ a̍ nūm o̍kɔ̄ɔ̄ āā, 
‘Kāni̍ bɛ̍ɛ̍, ɔ̍ɔ̄ chi̍e̍e̍ o̍ chi̍e̍e̍ sɔ̍la̍ tɛ̄ɛ̄mbūūwo̍ o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ māā Ta̍a̍yā 
wo̍? 

33Mɛ̄ɛ̍ dɛ̄ndɛ̄la̍ nu̍mnda̍ ku̍ā o̍ mɛ̄ŋnda̍ŋ chōo̍ la̍ŋ lā hīŋ a̍ nyɛ̄m nu᷄m lēyāko᷄ŋ, ma̍ 
kē lɛ̄ŋīī bɔ̄ɔ̍ bɔ̍ɔ̍ nyɛ᷅m nda̍ a̍a̍ ha̍u̍ bā wo̍ŋ. Ma̍ tōsā mi̍ māsāā bɛ̍ndūa̍a̍ bā o̍ bā fe̍e̍ 
a̍ su᷅l, a̍ nyɛ̄m nūm su̍lāŋ bɛ̄ndo᷄ŋ, ndu̍yɛ̍ a̍ nyɛ̄m nu᷄m lēyāko᷄ŋ. 

34Kɛ̍ ndu̍yɛ̍ hūēīyīī bɛ̄ndūe̍i̍ ī tɛ̄ɛ̄mbu̍u̍ nu̍m o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ, O̍ fo̍ndāŋ 
yīŋgi̍lɛ̍i̍ bɛ̍ndōo̍. Ndu̍yɛ̍ nyɛ̄m nu̍m lēyāko᷄ŋ kpo̍u̍, a̍ wānāa̍ to̍sā wa̍llo̍ o̍ nūm ni̍ŋ 
nda̍, ā lo̍ o̍ pēēlo̍.’ 

35“Wānāa̍ ho̍lnu̍ŋ pe̍e̍ mɛ̄ŋmā īhɛ᷄llo̍ wa̍ kpo̍u̍, sīōōŋīī bɛ̄ndūe̍i̍ bīī nda̍ ma̍ nyīīyā 
kpa̍kpā a̍ nyɛ̍ yɔ̍nūŋ a̍ nūm ndo̍. Māsāa̍ ndāā bɛ̍ndūa̍a̍ kpo̍u̍, kpɛ̍īyo̍ bīī nda̍. Ā 
nyāāndi̍a̍a̍ hɔ̄lla̍ a̍ sīōōŋnde̍. 

36Wānāā nda̍ a̍a̍ to̍sā ya̍kōle̍ŋ a̍ nūmnda̍, ā sīɔ̄ɔ̄ndi̍a̍a̍ nu̍m. Mɛ̄ɛ̄lu̍la̍ nu̍mndā wɔ̄ɔ̍ŋ 
wɔ̍ɔ̍ŋnda̍ŋ lā fūūlu̍u̍, ndu̍yɛ̍ fɛ̍ɛ̍ŋ a̍ fɛ̍ɛ̍ŋ a̍ mi̍i̍ŋgū lɛ̍ mā si̍m te̍.” 

Īsi̍kīāā 28 

Mɛl̄ɛk̄a̍ sōō a̍ Māsā bɛn̍dōo̍ Ta̍a̍yā o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l Ma̍sā bɛ̍ndōo̍ Ta̍a̍yā, māā ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Nūm Māsāa̍ Ta̍a̍yā, ā 
chō māsa̍ yōŋgā bɛ̍ndū. Ma̍ chūāŋnu᷄ŋ o̍ bɛ̍ndū, māā mɛ̄lɛ̄ka̍a̍ ŋ̄ chō ni̍. Ma̍ dīmī 
māā o̍ kpe̍ŋgbe̍i̍ mɛ̄lɛ̄ka̍a̍ ā chāl chōo̍ ŋ̄ chō īchāli̍ ni̍, o̍ pēe̍ mɛ̄ŋmā īhɛ᷄llo̍ tɛ̄ɛ̄ŋ. 
Ndu̍yɛ̍, mi̍ chē bɛ̍ɛ̍ ma̍ chūāŋnu᷄ŋ māā ā chō wāna̍ kɔ̄l kālu̍ bɛ̍ndū māā mɛ̄lɛ̄ka̍, kɛ̍ 
wāna̍ chi̍o̍o̍ ko̍ni̍ ŋ̄ chō ni̍, a̍ cho̍ mɛ̍lɛ̄ka̍ le̍. 

3A̍ yi̍ya̍ŋ māā ā nɔ̄ kɔ̄l kālo̍o̍ ma̍ hīāū Da̍a̍ni̍ɛ̍ɛ̄, ndu̍yɛ̍ īsɔ̄ɔ̍ o̍ īsɔ̄ɔ̍ cho̍ mī ī vēŋnu᷄ŋ 
nu̍m te̍. 

4Ndu̍yɛ̍, mi̍ kɔ̄l kālu̍ ŋ̄ nɔ̄ ko̍ŋ ndo̍, a̍ sīnā pɛ̄ŋgu̍ ŋ̄ nɔ̄ wo̍ tōsā ma̍ sūl sūllo̍ pīla̍, a̍ 
ko̍o̍līi̍yo̍ŋ ndu̍yɛ̍, a̍ ka̍ni̍ŋ hu̍mbo̍ŋ. 

5Le̍ kɔ̄l kālu̍ bɛ̍ndū ŋ̄ nɔ̄ o̍ yākōle̍ŋ ni᷄ŋ ndo̍, ma̍ sūl sūllo̍ pīla̍. Ndu̍yɛ̍, mi̍ sūl nūm 
ko̍ŋ tōsā mi̍ kɔ̄l nūmndo̍ pīā a̍ yōŋgā bɛ̍ndōo̍. 

6“Le̍la̍ŋ, ya̍ŋ ni᷅la̍ŋ mā tūēī nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō chō nu̍m 
dīmūl lo̍. Le̍ chūāŋnɔ᷄ŋ ŋ̄ chāūŋnu̍ŋ māā ā nɔ̄ kɔ̄l kālo̍o̍ māā mɛ̄lɛ̄ka̍ wo̍, 

7I̍ cho̍ tōsā mī wānāā lēkāa̍wa̍ ā hu᷄ŋ de᷅l nu̍m chōo̍, wānāā kɔ̄l vēsɛ̍i̍ya̍a̍ bɛ̍ndūa̍a̍. 
Nyɛ̄ o̍ nyɛ̄ kɛ̄ndɛ̄ ŋ̄ chūūŋgi̍a̍a̍ o̍ kɔ̄l kālu̍ nu̍mndo̍ ni᷄ŋ, a̍ sīnā nūm pɛ̍ŋgo̍o̍, ā chō 
mu̍ŋ tɛ̄ɛ̄mbūū kpo̍u̍ a̍ mɔ̄ɔ̄ŋ fāŋndo̍ŋ. 

8Ā chō nu̍m hūnɔ̄ɔ̄ lɔ̄ɔ̄vīāā a̍ mɔ̄ɔ̄ŋ fāŋndo̍ŋ mā dīī nu̍m, ndu̍yɛ̍ o̍ pēe̍ mɛ̄ŋma̍ īhɛ᷄llo̍ 
tɛ̄ɛ̄ŋ sɛ̄ī nu̍mndo̍ ō wā ni̍ŋ ni̍. 

9Bōōndi̍i̍ ya̍a̍mɔ̍ɔ̍wa̍ chō nu̍m dēlɔ̄ɔ̍ chōo̍ le̍ nu̍m dīyɔ̄ɔ̍ ve̍, ā yīyāŋ ndɛ̍ ni̍ŋ pa̍ kɛ᷅ 
māā mɛ̄lɛ̄ka̍ ŋ̄ chō ni̍? Bōōndi̍i̍ wānāa̍ cho̍ nu̍m dīyɔ̄ɔ̄ wa̍ ā sīmūl nu̍m ni̍ŋ nde̍, o̍ 
ko̍ŋ ŋ̄ chō sīnā ni̍ māā wāna̍ chi̍o̍o̍ ko̍ni̍ ŋ̄ chō ni̍. 

10Wānāā lēkāa̍wa̍ ā chō nu̍m dīyɔ̄ɔ̄ mɛ̄ɛ̍ nda̍ dīī wa̍nāa̍ so̍o̍lūū ya̍ le̍ wa̍ yɛ̍. Ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ya̍ so̍ō ni̍.” 

A̍ mɛɛ̄ ̍nda̍ bīī niŋ̍ Ma̍sā bɛn̍dōo̍ Ta̍a̍yā yɛ ̍o̍kɔɔ̄̄ 
11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̍lɛ̄ nāa̍ ya̍ chu̍a̍. 

12Mbo̍ dīmūl la̍ āā, “Wāna̍ chi̍o̍o̍ Īsi̍kīāā, cha̍ŋ le̍ Māsāa̍ Ta̍a̍yā, le̍ dɛ̍nɛ̍ pa̍lāa̍ tu̍āl 
ni̍ŋ ndu̍ chōo̍ wo̍. Di̍mu̍l ndu̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ 
I̍ di̍mi̍ wo̍ cho̍ ho̍ō ni̍. Māsāa̍ Ta̍a̍yā, a̍ wa̍ māwāā wūndu̍le̍ŋ le̍ wāŋnda̍ kpo̍u̍. A̍ 
wa̍ wāna̍ kɔ̄l kālu̍ bɛ̍ndū, ndu̍yɛ̍ mɛ̄ɛ̍ ŋ̄ wa̍ wāna̍ kɔ̄l kālu̍, le̍nde̍ nūm o̍o̍ na̍ŋ vɛ̄lɛ̄. 

13Nāa̍ nu̍m ā chālāa̍ wa̍ I̍dɛ̄ŋ ni̍, o̍ kpe̍le̍ nūu̍ ni᷄ŋ. Ndu̍yɛ̍ nyɛ̄m nūm chu̍ɛ̍i̍na᷄ŋ 
ndo̍ŋ, a̍ pōūtā ba̍ā kālālā yɛ̍ yɛ̍la̍ŋ ŋ̍ wa̍ ŋ̄ tōōsīāā ni̍, lɔ̍bīla̍ŋ, a̍ da̍a̍mɔ̄ŋndo̍ŋ, a̍ 
to̍pa̍sīla̍ŋ, a̍ bɛ̍ɛ̍lūīla̍ŋ, a̍ kāāne̍līāŋ nda̍ŋ, a̍ cha̍si̍pāā, a̍ sāfa̍lūɛ̄la̍ŋ, a̍ ɛ̍mɛ̍lu̍e̍e̍dīla̍ŋ, 
a̍ ka̍nɛ̍tīla̍ŋ. Ndu̍yɛ̍ nyɛ̄m nūm o̍o̍ ba̍i̍yīāŋ ndo̍ŋ, a̍ ko̍o̍līi̍yo̍ŋ ŋ̍ wa̍ ŋ̄ tōōsīāā ni̍. 
Ndu̍yɛ̍, pāa̍le̍ ŋ̄ vēlu᷄ŋ o̍ chi̍e̍ēŋndo̍ chōo̍ le̍ŋ, nyɔ̄ɔ̍ŋ mu᷅ŋ ŋ̄ wa̍ ni᷅ŋ ŋ̄ bɛ̄ɛ̄ndīāā le̍ 
nūm. 

14A̍ wa̍ māwāā ō tōōsīāā māā ki̍i̍la̍nɔ̍ Mɛ̄lɛ̄ka̍, a̍ kūmba᷅ŋnda̍ŋ. Mi̍ hɛ̍lī nu̍m le̍ mā 
wa̍ wānā ma̍ndāā kpe̍lo̍o̍ ho̍ō. O̍ pēmbīī ni̍i̍ kāsīe̍i̍ chōo̍ nāa̍ nu̍m ā chālāa̍ ā wa̍ ni̍, 
mā bālū o̍ pōūtā ŋɛ̄lɛ̄ŋgi̍ ŋɛ̍lɛ̄ŋgi̍la̍ŋ wa̍ dīōndɔ̄ɔ̍ māā lēyīŋnda̍ŋ tɛ̄ɛ̄ŋ. 

15Chɔ̍ŋ a̍ te̍le̍ŋ ŋ̄ vēlu᷄ŋ ndo̍, ka̍ālā nūmnda̍ŋ lā wa̍ sa̍kpō, kɛ̍ mi̍ te̍le̍ŋ pu̍m fūūlūū, 
ma̍ sīmnu᷄ŋ wa᷅na̍ yɔ̄ŋ wɔ̄ɔ̍ŋ bɛ̄ndū. 

16Mɛ̄ɛ̍ ŋ̄ sīmnu᷄ŋ wa᷅na̍ lēyākō bɛ̄ndū, ma̍ kāndū wāŋnda̍ ka̍fāla̍ŋ tōsāllo̍, ndu̍yɛ̍ 
ma̍ sīmnu᷄ŋ wa᷅na̍ yɔ̄ŋ wɔ̄ɔ̍ŋ. O̍ ko̍ŋ, ma̍ sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, ndu̍yɛ̍ mi̍ 
tu̍a̍ū nu̍m o̍ pēmbīī ni̍i̍ kāsīe̍i̍ chōo̍. Nu᷄m wa̍ māā ki̍i̍la̍nɔ̍, ma̍ wa̍ kpe̍lo̍o̍ ho̍ō 
māndāa̍ wo̍, mi̍ so̍lī nu̍m lo̍ŋ, nāa̍ ŋ̄ wa̍ o̍ pōūtā ŋɛ̄lɛ̄ŋgi̍ ŋɛ̍lɛ̄ŋgi̍la̍ tɛ̄ɛ̄ŋ nda̍, la̍ wa̍ 
dīōndɔ̄ɔ̍ mā lēyīŋ nda̍ŋ. 

17Le̍ mɛ̄ɛ̍ nūm o̍o̍ na̍ŋ yɛ̍, ma̍ sīmnu᷄ŋ wa᷅na̍ yōŋgā bɛ̄ndu̍. Ma̍ tɛ̄ɛ̄mbūū kɔ̄l kālu̍ 
nu̍m bɛ̄ndōo̍ le̍ tɔ̍ɔ̍ kɛ̍ndɔ̄ɔ̍. O̍ ko̍ŋ, mi̍ tu̍sī nu̍m lɛ̄ŋ, mi̍ chɔ̍ɔ̍mūū nu̍m kpe̍nde̍ke̍le̍ 
ma̍sāā bɛ̍ndūa̍a̍ o̍ hɔ̄l, le̍ mā ma᷄m nu̍m. 

18Ma̍ tōsā yɔ̄ŋndā wɔ̄ɔ̍ŋndā bɔ̄ɔ̍ bɔ̍ɔ̍, ndu̍yɛ̍ ma̍ sīmnu᷄ŋ wa̍nā lāka̍fā o̍ yākōle̍ 
nu̍mnde̍ŋ ni᷄ŋ. O̍ ko̍ŋ, ma̍ tōsā, fo̍ndāŋndā lāsōōlu̍u̍la̍ nu̍mnda̍ŋ kpo̍u̍, mi̍ lā 
sīmnu᷄ŋ la̍ nɔ̍ɔ̍lɛ̍i̍. Le̍ he̍ī, mi̍ ma᷅l fo̍ndāŋ ŋ̄ wa̍ wo̍ o̍ yīŋ, ma̍ ŋūā, ma̍ sīmnu᷄ŋ pu᷅lta̍ŋ, 
mi̍ wānā o̍ wānā cha᷅. 

19Wānāā nda̍ a̍a̍ si̍nā nu̍m o̍ lɛ̄ŋīī yɛ̍ yɛ̍i̍ ni᷄ŋ nda̍ kpo̍u̍, mɛ̄ɛ̍ nda̍ tūēī a̍ nyɛ̍ yɔ̍nu̍ŋ 
a̍ nūm ndo̍, mi̍ sīōōŋīī bɛ̄ndūe̍i̍ bīī nda̍. Māsāa̍ Ta̍a̍yā, mɛ̄ɛ̄lu̍la̍ nu̍mndā wɔ̄ɔ̍ŋ 
wɔ̄ɔ̍ŋnda̍ŋ lā fūūlu̍u̍. Ndu̍yɛ̍ fɛ̍ɛ̍ŋ a̍ fɛ̍ɛ̍ŋ a̍ mi̍i̍ŋgū lɛ̍ mā si̍m te̍.” 

Mɛl̄ɛk̄a̍ sōō a̍ Sa̍id̍ɔŋ̄ o̍kɔɔ̄ ̄
20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

21Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mu̍li̍ hɔ᷅lla̍ kūmbū Sa̍i̍dɔ̄ŋ ndo̍, mā di̍mu̍l 
Sa̍i̍dɔ̄ŋ a̍ nyɛ̄ pālāa̍ ko̍māl ni̍ŋ ndu̍ wo̍ o̍kɔ̄ɔ̄. 

22Di̍mu̍l Sa̍i̍dɔ̄ŋ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ wo̍ 
cho̍ ho̍ō ni̍. Sa̍i̍dɔ̄ŋ, a̍ to̍sa̍ mi̍ ya̍ Mɛ̍lɛ̄ka̍ sīmnu᷄ŋ ya̍a̍mɔ̍ɔ̍nɔ̍ nu̍m. Ndu̍yɛ̍, nyɛ̄ ya̍ I̍ 
cho̍ tōsā a̍ nūm ndo̍, ndu̍ cho̍ tōsā ni̍, mī wāŋnda̍ kpo̍u̍ a̍ ke̍ ya̍ bɛ̄ɛ̄le̍ŋ. I̍ cho̍ nu̍m 

dɛ̍nɛ̍ pa̍lāā bɛ̄ndōo̍ tūsī chōo̍, o̍ ko̍ŋ, mī wāŋnda̍ sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ kāsīo̍o̍ ya̍ I̍ cho̍ ni̍. 

23I̍ cho̍ tōsā mī nāālā wɔ̄ɔ̍ŋndā bɛ̄ndūla̍ŋ lā hu᷄ŋ de᷅l nu̍m chōo̍, ndu̍yɛ̍ mī to̍sa̍ mī 
kōo̍ma̍ wāŋndā chīe̍e̍ya̍ mā kūɛ̄ kōŋgi̍la̍ŋ lɛ̄ŋ o̍ bɛ̍ɛ̄la̍ŋ. I̍ cho̍ tōsā, mī ya̍a̍mɔ̍ɔ̍wa̍ 
hu᷄ŋ wa᷅ wāŋnda̍ dīūwo̍ bā o̍ bā fe̍e̍, mī wāŋ vīlɛ̍i̍ya̍ ā tīu̍ si̍lɔ̍. O̍ ko̍ŋ, mā si̍na̍ māā 
ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍Mɛl̄ɛk̄a̍ dūāū niŋ̍ Is̍ɔl̄ūɛi̍y̍a̍ sa̍lā yɛ ̍o̍kɔɔ̄ ̄
24Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Kɛ̍ wāŋnda̍ I̍sɔ̄lūɛ̄ī nda̍ nda̍, lɛ̄ŋīi̍ cho̍ nda̍ ī bālāā 
mi̍ ī tūl nda̍ yɛ̄le̍ŋ nde̍, Ī cho̍ tōsā, lɛ̄ŋīī kēŋ ī ve᷅ lɛ̍ māā ŋ̄yɔ̄, kɛ̄lɛ̄ŋgāā māā yɔ̄mīī 
ŋ̄yɔ̄, le̍ nda̍ yɔ̄ŋūl te̍. O̍ ko̍ŋ, mī wāŋnda̍ sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

25Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍. Mbo̍ dīmī āā, “I̍ cho̍ 
wāŋnda̍ I̍sɔ̄lūɛ̍i̍ sōlī o̍ lɛ̄ŋīī nda̍ wa̍ ā sɛ̄ŋīa̍ŋnde̍ ni᷄ŋ, mī chu̍u̍ŋgi̍a̍a̍ nda̍ nāa̍ pi᷅lɛ̍, 
mī to̍sa̍ mī wāŋnda̍ sīna̍ māā wāna̍ kāsīo̍o̍ ya̍ I̍ cho̍ ni̍. Wāŋnda̍ I̍sɔ̄lūɛ̄ī a̍ cho̍ 
mīīŋgū mā cha᷄l o̍ lɛ̄ŋndē ndāle̍ŋ ni᷄ŋ, lɛ̄ŋndē ya̍ I̍ ke̍ bu̍ɛ̍ī nūu̍ Che̍kɔ̍pū le̍ŋ. 

26I̍sɔ̄lūɛ̍i̍ya̍ ā wānūŋ ni̍ŋ i̍cha̍li̍ a̍ kɔ̄lta̍ŋ lā nyūlū vi̍li̍, wānā o̍ wānā nɔ̍lā ni̍ŋ mbō 
yɔ᷄ŋ nda̍ nyɛ̄ le̍. Ā wānūŋ ni̍ŋ chīɛ̄īlā ndā ta̍ŋgūl, ndu̍yɛ̍ mā tōsā kpe̍le̍la̍ ndāla̍ 
īyɔ̄mnda̍ŋ. Lɛ̄ŋīi̍ cho̍ he̍ī nda̍ ī bālāā, mi̍ ī wā nda̍ pɛ̄ɛ̄sāa̍, mi̍ ī chūā nda̍ māā wānāā 
fo̍ndō fu̍u̍ ve̍, I̍ cho̍ ndi̍ nyɛ̄ pālāā bɛ̄ndōo̍ tūsī chōo̍. O̍ ko̍ŋ, mā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 29 

Mɛl̄ɛk̄a̍ sōō a̍ lɛŋ̄ndē Ic̍hip̍īle̍ŋ o̍kɔɔ̄ ̄
1Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ o̍ bīyɔ̄ɔ̍ ni᷄ŋ Ba̍bi̍lɔ̄ŋ nde̍, pāŋgi̍i̍ tɔ̍ ve̍ o̍ wɔ̄sī kōŋ ni᷄ŋ 
mālɔ̄ tɔ̍ a̍ lē dīi̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍ mbo̍ kē ya̍ yōōŋgōo̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mu̍li̍ hɔ᷅lla̍ kūmbū Māsā bɛ̍ndōo̍ I̍chi̍pī, a̍ 
lɛ̄ŋndē I̍chi̍pīle̍ŋ, mā di̍mu̍l nda̍ a̍ nyɛ̄ pālāa̍ ko̍māl ni̍ŋ nda̍ wo̍ o̍kɔ̄ɔ̄. 

3Di̍mu̍l nda̍ māā, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ 
ho̍ō ni̍. Māsā bɛ̍ndōo̍ I̍chi̍pī, a̍ to̍sa̍ mi̍ ya̍ Mɛ̍lɛ̄ka̍ sīmnu᷄ŋ ya̍a̍mɔ̍ɔ̍nɔ̍ nu̍m. Ā chō 
māchūāā mɛ̄ɛ̍ kūī bɛ̄ndū bɛ̍ndōo̍ ō wā nu̍a̍ā o̍ pēēlo̍ yɛ̍. Ma̍ dūāūnu᷄ŋ yo̍ŋgāa̍, ma̍ 
dīmī māā Pēē Bɛ̍ndōo̍ Na̍īl kpo̍u̍ le̍ nūm o̍ cho̍ ni̍, ndu̍yɛ̍ māā nu᷄m to̍o̍si̍a̍a̍ ndu̍ a̍ 
bālā nūmnda̍ŋ ni̍. 

4Le̍ he̍ī, I̍ cho̍ nu̍m do̍lu̍ŋndo̍ŋ bāā o̍ ya̍a̍lo̍o̍, mī so̍li̍ nu̍m o̍ pēēla̍ nu̍mnda̍ŋ ni᷄ŋ a̍ 
sūūwāa̍ cho̍ nu̍m ā bāāyīa̍ŋ o̍ kɛ̄kɛ̍u̍la̍ŋ nda̍ lātūlu̍. I̍ cho̍ nu̍m sōlī o̍ pēēla̍ la̍ŋ a̍ 
sūūwāa̍ cho̍ nu̍m ā bāāyīa̍ŋ o̍ kɛ̄kɛ̍u̍la̍ŋ ndā lātūlu̍ mī vi̍o̍ū nu̍m o̍ kɔ̄ŋgɔ̍. 

5Nūm ni̍, sūūwāa̍ cho̍ o̍ pēēla̍ nu̍mnda̍ŋ nda̍ ni̍, I̍ cho̍ nya̍ sōlī, mī vi̍o̍ū nya̍ o̍ po̍li̍ 
ve̍sɛ̍i̍ bɛ̍ndōo̍ ni᷄ŋ. Dīāllūŋ nūmndo̍ŋ ŋ̄ chō wā ŋ̄ mālāā lɛ̄ŋ o̍ po̍li̍ ko̍ŋ ni᷄ŋ, wānā o̍ 
wānā o̍ chɔ᷅ ni̍ŋ mu̍ŋ te̍. I̍ cho̍ tōsā mā sīmnu᷄ŋ nyɛ̍ dīa̍a̍ le̍ vīsīāā yōndūa̍a̍, a̍ yōūwa̍. 



1797 

 

 
Kisi Bible Quick 

© 2013 Bible Society in Liberia. 
 

 
 

 

6O̍ ko̍ŋ, mī wāŋnda̍ I̍chi̍pī kpo̍u̍ a̍ si̍na̍ māā, ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” Mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Wāŋnda̍ I̍chi̍pī, nya̍ wāŋnda̍ I̍sɔ̄lūɛ̄ī nda̍ 
a̍a̍ ti̍i̍nda̍ŋ ni̍ le̍ nda̍ mālāa̍, kɛ̍ lā wa̍ māwāā māā tīnda̍ nɔ̍ ho̍ō māyōōmū le̍ wo̍. 

7Mɛ̄ɛ̍ wāŋnda̍ I̍sɔ̄lūɛ̄ī a̍ bi̍ī nya̍ o̍ bā, ma̍ tīīnda᷄ŋ nya̍ le̍ kɔ̄la̍ŋ, mi̍ lā yōm tɛ̄ɛ̄ŋ, mi̍ lā 
yɔ̄ŋūl nda̍ o̍ wɔ̄ɔ̄ŋnda̍ŋ, ndu̍yɛ̍ ma̍ sɔ̄lā yɔ̄ŋūlɔ᷄ŋnda̍ŋ o̍ lākɔ̄ɔ̄. 

8Le̍ he̍ī, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. 
Wāŋnda̍ I̍chi̍pī, I̍ cho̍ tōsā mā hu᷄ŋ de᷅l nya̍ chōo̍ a̍ mɔ̄ɔ̄ŋ fāŋndo̍ŋ, ndu̍yɛ̍, mā dīu̍ 
nya̍ kpo̍u̍, wāna̍ chi̍e̍e̍ ni̍, chɔ̄lū ni̍. 

9I̍ cho̍ tōsā mī lɛ̄ŋndē I̍chi̍pīle̍ŋ lē pīɔ̍l mī lē lo̍ pɔ̄m. O̍ ko̍ŋ, mā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍. “Māsāa̍ I̍chi̍pī, ma̍ dūāūnu᷄ŋ yo̍ŋgāa̍, ma̍ dīmī māā Pēē Bɛ̍ndōo̍ 
Na̍īl kpo̍u̍, māā le̍ nūm o̍ cho̍ ni̍, ndu̍yɛ̍ māā nu̍m to̍o̍si̍a̍a̍ ndu̍ ni̍. 

10Le̍ he̍ī, nūm ni̍, pēēla̍ nu̍mnda̍ŋ ni̍, ya̍ Mɛ̍lɛ̄ka̍ I̍ tu̍l nya̍ lēyɛ̄. I̍ cho̍ tōsā mī lɛ̄ŋndē 
I̍chi̍pīle̍ŋ lē pīɔ̍l, mī lē lo̍ pɔ̄m. Lɛ̄ŋndē I̍chi̍pīle̍ŋ kpo̍u̍, chɔ̍ŋ Mi̍ki̍dɔ̄ɔ̄ chi̍e̍e̍, bā 
lūāŋndo̍, mbō kūɛ̄ a̍ chi̍e̍e̍ bɛ̍ndōo̍ A̍si̍wāŋ, bā tōūwo̍, mbō fūūlu̍u̍ o̍ pɛ̄ŋgu̍la̍ŋ a̍ 
lɛ̄ŋndē Īto̍o̍pīāāle̍ŋ, ko̍ŋ kpo̍u̍, ō chō sīmnu᷄ŋ po̍llo̍. 

11I̍ cho̍ tōsā vīsīo̍o̍ bɛ̍ɛ̍ ō nɔ̍lā ni̍ŋ mbō kēēku̍ o̍ lɛ̄ŋndē I̍chi̍pīle̍ŋ ni᷄ŋ te̍, kɛ̄lɛ̄ŋgāā 
ni᷅ŋ te̍, mī wāna̍ chi̍e̍e̍ ke̍e̍ku̍ lēni᷄ŋ. Le̍ wɔ̄sīla̍ŋ be̍le̍-hi̍ɔ̍ɔ̍lu̍ wāna̍ chi̍e̍e̍ bɛ̍ɛ̍ o̍ ve᷅ ni̍ŋ 
o̍ lɛ̄ŋndē I̍chi̍pīle̍ŋ ni᷄ŋ te̍. 

12I̍ cho̍ tōsā mī lɛ̄ŋndē I̍chi̍pīle̍ŋ lē tāmbu̍, ndu̍yɛ̍ mī to̍sa̍ mī lē lo̍ pɔ̄m, mɛ̄ɛ̍ lɛ̄ŋnde̍ 
o̍ chi̍e̍ēŋndo̍ ni᷄ŋ i̍ si̍mnu᷄ŋ pɔ᷅mnda̍ŋ yɛ̍. Chi̍e̍e̍ŋ cho̍ o̍ lɛ̄ŋndē I̍chi̍pīle̍ŋ ni᷄ŋ ndo̍ŋ 
kpo̍u̍, ŋ̄ chō hūnɔ̄ɔ̄ pīɔ̄l, mɛ̄ɛ̍ chi̍o̍o̍ŋ o̍ chi̍e̍ēŋndo̍ ni᷄ŋ ŋ̍ pi̍ɔ̍l lɛ̍, mī ŋ̄ sīmnu᷄ŋ 
pɔ᷅mnda̍ŋ. Le̍ wɔ̄sīla̍ŋ be̍le̍-hi̍ɔ̍ɔ̍lu̍ wāna̍ chi̍e̍e̍ ve᷅ ni̍ŋ o̍ chi̍e̍e̍ŋ mu̍ŋ te̍. I̍ cho̍ 
wāŋnda̍ I̍chi̍pī sɛ̄ŋī o̍ lɛ̄ŋnde̍ ni᷄ŋ, mā wa᷄ o̍ kāa̍la̍ŋ ni᷄ŋ kpo̍u̍.” 

13Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍. Mbo̍ dīmī āā, “Kɛ̍ tē 
wɔ̄sīla̍ŋ lā hīōū pɛ̍ be̍le̍-hi̍ɔ̍ɔ̍lu̍, bā o̍ bā wāŋnda̍ I̍chi̍pī a̍ cho̍ ā sɛ̄ŋīa̍ŋnda̍ o̍ lɛ̄ŋnde̍ 
ni᷄ŋ, I̍ cho̍ nda̍ chūūŋgīāā kpo̍u̍ na̍a̍ pi᷅lɛ̍, 

14mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ, o̍ lɛ̄ŋndē I̍chi̍pīle̍ŋ bā tōū wo̍, nāa̍ nda̍ fūla̍ 
tūm nda̍. Ndu̍yɛ̍ I̍ cho̍ tōsā mī lɛ̄ŋndē I̍chi̍pīle̍ŋ lē mīīŋgu̍ māā pāāndū, kɛ̍ ndu̍yɛ̍, 
māsāle̍ŋ I̍chi̍pī le̍ ve᷅ lɛ̍ ni̍ŋ ma̍sāle̍ kpāāyā māā pāāndū le̍. 

15Māsɛ̄i̍ o̍ chi̍e̍ēŋndo̍ ni᷄ŋ ki̍nɛ̍i̍, I̍ cho̍ tōsā mī māsāle̍ŋ I̍chi̍pī kpāāya̍ ndɔ̄ɔ̍ dɔ̄ɔ̄na̍ŋ 
nda̍ tɛ̄ɛ̄ŋ. I̍ cho̍ tōsā fɛ̍ɛ̍ŋ a̍ fɛ̍ɛ̍ŋ bɛ̍ɛ̍ lɛ̄ŋndē I̍chi̍pīle̍ŋ, lē nɔ̍ lɛ̍ lēlɛ̄ŋ o̍ lēlɛ̄ŋ kpa̍a̍yā 
cho̍o̍ le̍. I̍ cho̍ tōsā mī lē sīmnu᷄ŋ lɛ᷅ŋnde̍ nɔ̍ lɛ̍ tɔ̍ɔ̍ le̍ le̍ŋ, mī to̍sa̍ lēlɛ̄ŋ o̍ lēlɛ̄ŋ lē ve᷅ 
lɛ̍ le̍ŋ o̍ bā bɛ̄ŋgu̍ le̍. 

16Lɛ̄ŋndē I̍sɔ̄lūɛ̍i̍le̍ŋ bɛ̍ɛ̍, lē ti̍i̍ndāŋ ndɛ̍ ni̍ŋ lɛ᷅ŋndē I̍chi̍pīle̍ŋ le̍ nda̍ mālā le̍. Ndu̍yɛ̍, 
tē I̍sɔ̄lūɛ̄ī o̍ hu̍ŋ mu̍li᷄ŋ nāa̍ I̍chi̍pī chu̍a̍ pɛ̍ le̍ mālāa̍, kɔ̄llo̍ chō I̍sɔ̄lūɛ̍i̍ dēlɔ̄ɔ̄ o̍ yɔ̄ŋ 
wɔ̄ɔ̍ŋ o̍ to̍sa̍ pāāndū le̍ I̍chi̍pi̍ tīīnda᷄ŋndo̍ le̍ ndu̍ mālāa̍ wo̍. O̍ ko̍ŋ, I̍sɔ̄lūɛ̄ī o̍ cho̍ 
sīnā māā ya̍ cho̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ni̍.” 

A̍ mɛɛ̄ ̍Nābiu̍̍kānɛɛ̍s̍ā o̍ ya᷅m niŋ̍ lɛŋ᷅ndē Ic̍hip̍īle̍ŋ yɛ ̍o̍kɔɔ̄ ̄



1798 

 

 
Kisi Bible Quick 

© 2013 Bible Society in Liberia. 
 

 
 

 

17Wɔ̄sī na̍a̍ ŋ̄ chīŋa̍ wɔ̄sīla̍ŋ bi̍dīi̍ŋ a̍ lā ŋɔ᷄mmɛ̍ū o̍ bīyɔ̄ɔ̍ ni᷄ŋ Ba̍bi̍lɔ̄ŋ ndo̍, pāŋgi̍i̍ 
tāse̍i̍ o̍ wɔ̄sī kōŋ ni᷄ŋ, lɔ̄mā lēpīlɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ chu̍a̍, mbo̍ kē 
ya̍ yōōŋgōo̍. 

18Mi̍ Mɛ̄lɛ̄ka̍ dīmūl la̍ āā, “Bōōndi̍i̍ Māsāa̍ Nābi̍u̍kānɛ̍ɛ̍sā ho̍ō Ba̍bi̍lɔ̄ŋ o̍ sa̍a̍ Ta̍a̍yā 
a̍ sɔ̍ŋgɔ̄ɔ̍, mbo̍ wā kīndīo̍o̍ le̍ ndu̍ bīyɔ̄ɔ̍ ve̍, mi̍ Nābi̍u̍kānɛ̍ɛ̍sā to̍sā mi̍ so̍vɛ̄i̍ya̍a̍ 
ndūa̍a̍ ā sāŋgā sāŋgāa̍ pīla̍ o̍ sɔ̍ŋgɔ̄ kōŋ ni᷄ŋ, a̍ nyɔ̄ɔ̍ŋ vīlīo̍o̍. Mɛ̄ɛ̍ nda̍ vīli̍ nyɔ̄ɔ̍ te̍i̍, 
mi̍ yīīŋnde̍ chūū nda̍ o̍ lēbōl, ndu̍yɛ̍, chōŋgu̍la̍ŋ kpo̍u̍ mi̍ lā pēēŋgu᷄ŋ nda̍. Kɛ̍ sāŋgā 
o̍ sāŋgā nda̍ sāŋga̍ lo̍ŋ, ndu̍ ni̍, so̍vɛ̄i̍ya̍a̍ ndūa̍a̍ ni̍, ā sɔ̄la̍ tɔ̍nɔ̄ o̍ tɔ̄nɔ̄ lo̍ŋ te̍. 

19Le̍la̍ŋ, nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī wo̍ cho̍ ho̍ō ni̍. I̍ cho̍ 
lɛ̄ŋndē I̍chi̍pīle̍ŋ mālɔ̄ɔ̄ Māsāa̍ Nābi̍u̍kānɛ̍ɛ̍sā o̍ bā mbō hu᷄ŋ bi̍ī le̍ŋ. Sūl o̍ su᷄l cho̍ 
o̍ lɛ̄ŋndē I̍chi̍pīle̍ŋ ni᷄ŋ, Māsāa̍ Nābi̍u̍kānɛ̍ɛ̍sā nda̍ so̍vɛ̄i̍ya̍a̍ ndūa̍a̍ ā chō la̍ŋ hūnɔ̄ɔ̄ 
pūŋgā kpo̍u̍ mā kūɛ̄nu᷄ŋ a̍ la̍ŋ. Sāŋgā so̍vɛ̄i̍ya̍a̍ ndūa̍a̍ ā sāŋga̍ Ta̍a̍yā wo̍, mɛ̄ɛ̍ 
pāāwā ndāa̍ wa᷅ ni̍ŋ ko̍ŋ ni̍. 

20I̍ cho̍ Māsāa̍ Nābi̍u̍kānɛ̍ɛ̍sā nda̍ so̍vɛ̄i̍ya̍a̍ ndūa̍a̍ lɛ̄ŋndē I̍chi̍pīle̍ŋ kpo̍u̍ ma̍lɔ̄ɔ̄ o̍ 
bā, māā pāāwā ndā le̍ wa̍li̍ nda̍ tōsa̍ wo̍, kāni̍ fo̍ndōle̍, le̍ ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ nda̍ wa̍ wa̍llo̍ ni̍. 

21“Tē te̍le̍ŋ ko̍ŋ fūūlu̍u̍ pɛ̍, I̍ cho̍ tōsā mī wāŋnda̍ I̍sɔ̄lūɛ̄ī a̍ si̍mnu᷄ŋ wa̍nāā kpāāyāā 
bɛ̍ndū. Ndu̍yɛ̍, mī to̍sa̍ nūm Īsi̍kīāā mā si᷄m wāŋnda̍ kpo̍u̍ o̍ hɔ̄l mā sōō. O̍ ko̍ŋ, mī 
wāŋnda̍ I̍sɔ̄lūɛ̄ī a̍ si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 30 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ tu̍sī niŋ̍ lɛŋ̍ndē Ic̍hip̍īle̍ŋ nyɛ ̄pālāa̍ chōo̍ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, so̍o̍ nāa̍ wāŋnda̍ I̍chi̍pī chu̍a̍, mā di̍mu̍l 
nda̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍. Cha̍ŋ le̍ wāŋnda̍ I̍chi̍pī, 
mā di̍mi̍ māā, pāa̍le̍ dɛ̍nɛ̍ pa̍lāālē bɛ̄ndūle̍ŋ lē fūūlu̍u̍. 

3Pāa̍le̍ŋ lē hīŋ fūūlūūwo̍, pāa̍le̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō ni᷅ŋ kpɛ̍ɛ̍lūŋ, pāa̍le̍ 
nyūmnda̍ŋ mā tūāl ni̍ŋ nde̍ŋ, pāa̍le̍ nyɛ̄ pālāā bɛ̄ndōo̍ ō wā ni̍ŋ le̍ lɛ̄ŋnde̍ le̍ŋ. 

4Ya̍a̍mɔ̍ɔ̍wa̍ chō hūnɔ̄ɔ̄ lɛ̄ŋndē I̍chi̍pīle̍ŋ dēlɔ̄ɔ̄ chōo̍ a̍ sɔ̍ŋgɔ̍ɔ̍, ndu̍yɛ̍, mī dɛ̍nɛ̍ 
pa̍lāā bɛ̄ndōo̍ ō tōl o̍ lɛ̄ŋndē Īto̍o̍pīāāle̍ŋ ni᷄ŋ. Wānāā bɔ̄ɔ̍ bɔ̍ɔ̍ o̍ lɛ̄ŋndē I̍chi̍pīle̍ŋ 
ni᷄ŋ ā chō nda̍ hūnɔ̄ɔ̄ dīū a̍ mɔ̄ɔ̄ŋ fāŋndo̍ŋ. Sūl o̍ su᷄l cho̍ o̍ lɛ̄ŋndē I̍chi̍pīle̍ŋ ni᷄ŋ, 
ya̍a̍mɔ̍ɔ̍wa̍ chō mu̍ŋ hūnɔ̄ɔ̄ pūŋgā mā kūɛ̄nu᷄ŋ a̍ mu̍ŋ. Lɛ̄ŋndē I̍chi̍pīle̍ŋ lē chō 
hūnɔ̄ɔ̄ pīɔ̄l mī lē lo̍ pɔ̄m. 

5“Wāŋnda̍ I̍chi̍pī a̍ chu̍ā ni̍ŋ so̍vɛ̄i̍ya̍ Īto̍o̍pīāā, a̍ ha̍ā Li̍dīāā, a̍ Li̍bīāā, a̍ Ālu̍e̍e̍bīāā, 
a̍ ha̍ā Ku̍bī, ndu̍yɛ̍, mā chūa̍ vɛ̄lɛ̄ so̍vɛ̄i̍ya̍ wānāā nīa̍a̍ I̍sɔ̄lūɛ̄ī tɛ̍ɛ̄ŋ, le̍ nda̍ hūnɔ̄ɔ̍ 
sɔ̍ŋgɔ̄ɔ̍ mālāa̍. Kɛ̍ nda̍ kpo̍u̍ ya̍a̍mɔ̍ɔ̍wa̍ chō nda̍ hūnɔ̄ɔ̄ dīū.” 

6Di̍mu̍l wa᷅ŋnda̍ I̍chi̍pī māā, ya̍ Mɛ̍lɛ̄ka̍ Ya̍a̍wɛ̄ɛ̄ I̍ di̍mi̍ a̍a̍, “So̍vɛ̄i̍ya̍a̍ dīāllūŋ kālāā 
bɛ̄ndūāā wāŋnda̍ I̍chi̍pī a̍ ti̍i̍nda̍ŋ le̍ nda̍ māndāa̍, ma̍ wā yōŋgāa̍ kīōlɔ̄ɔ̍ wa̍, I̍ cho̍ 

tōsā mā hu᷄ŋ di̍ū nda̍ kpo̍u̍ a̍ mɔ̄ɔ̄ŋ fāndo̍ŋ. Chɔ̍ŋ Mi̍ki̍dɔ̄ɔ̄ chi̍e̍e̍ ba᷅ lūāŋndo̍, mbō 
kūɛ̄ a̍ A̍si̍wāŋ chi̍e̍e̍ ba᷅ tōūwo̍, lo̍ŋ kpo̍u̍ ā wā ni̍ŋ nda̍ dīūwo̍. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍. 

7Lɛ̄ŋndē I̍chi̍pīle̍ŋ kpo̍u̍ lē chō hūnɔ̄ɔ̄ ītāmu̍, mī lē sīmnu᷄ŋ pɔ᷅m, mɛ̄ɛ̍ lɛ̄ŋnde̍ o̍ 
chi̍e̍ēŋndo̍ ni᷄ŋ i̍ si̍mnu̍ŋ pɔ᷅mnda̍ŋ yɛ̍. Chi̍e̍e̍ŋ cho̍ o̍ lɛ̄ŋndē I̍chi̍pīle̍ŋ ni᷄ŋ ndo̍ŋ, ŋ̄ 
chō hūnɔ̄ɔ̄ pīɔ̄l mɛ̄ɛ̍ chi̍o̍o̍ŋ o̍ chi̍e̍ēŋndo̍ ni᷄ŋ ŋ̍ pi̍ɔ̍l lɛ̍, mī ŋ̄ sīmnu᷄ŋ pɔ᷅mnda̍ŋ. 

8I̍ cho̍ lɛ̄ŋndē I̍chi̍pīle̍ŋ mālɔ̄ɔ̄ o̍ yīŋ, ndu̍yɛ̍ wānāā nda̍ tīīnda̍ŋ le̍ nda̍ mālāa̍ wa̍, 
mī to̍sa̍ mā dīu̍ nda̍. O̍ ko̍ŋ, mī wāŋnda̍ I̍chi̍pī a̍ si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ 
ni̍. 

9“Tē pāa̍le̍ le̍ŋ lē fūūlu̍u̍ pɛ̍, mī dɛ̍nɛ̍ pa̍lāā kōŋ ō tōl wāŋnda̍ I̍chi̍pi̍ chōo̍, I̍ cho̍ 
ki̍i̍la̍a̍ nya̍a̍nūŋ nya̍a̍nɔ᷄ŋ bɛ̍ndōo̍ wa̍ vīōmɔ̄ɔ̄, mā kūɛ̄ o̍ dɛ̄ndɛ̄la̍ bɛ̍ndūla̍ŋ ni᷄ŋ, mā 
kɔ̍ di̍mūl wāŋnda̍ Īto̍o̍pīāā a̍ nyɛ̍ yɔ̍nu̍ŋ a̍ lɛ̄ŋndē I̍chi̍pīle̍ŋ ndo̍. Wāŋnda̍ Īto̍o̍pīāā 
a̍ yi̍ya̍ŋ māā ya̍a̍mɔ̍ɔ̍wa̍ nɔ̍lā mā chīŋa̍la᷅ŋ nda̍ le̍, kɛ̍ tē ā hu᷄ŋ di̍mūl nda̍ a̍ mɛ̄ɛ̍ 
ya̍a̍mɔ̍ɔ̍wa̍ ā yēm I̍chi̍pī yɛ̍ pɛ̍, sīōōŋīī bɛ̄ndūe̍i̍ chō nda̍ bīyɔ̄ɔ̄. Ī lo̍ nya̍ o̍ kɔ̄l, he̍ī 
chō yɔ̄nɔ᷄ŋ.” 

10Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, “Sūl o̍ su᷄l cho̍ o̍ lɛ̄ŋndē I̍chi̍pīle̍ŋ 
ni᷄ŋ, I̍ cho̍ la̍ŋ mālɔ̄ɔ̄ Māsāa̍ Nābi̍u̍kānɛ̍ɛ̍sā o̍ bā, māsāa̍ Ba̍bi̍lɔ̄ŋ, mbō hu᷄ŋ kɔ̍ndū 
la̍ŋ kpo̍u̍ mbō kūɛ̄nu᷄ŋ a̍ la̍ŋ. 

11Ndu̍ ni̍, so̍vɛ̄i̍ya̍a̍ ndūa̍a̍ ni̍, ā vēsa̍ kɔ̄l ā hīōū lɛ̄ŋnde̍ kpo̍u̍. I̍ cho̍ nda̍ vīōmɔ̄ɔ̄ mā 
hu᷄ŋ de᷅l lɛ̄ŋndē I̍chi̍pīle̍ŋ chōo̍, mā tɛ̄ɛ̄mbu̍u̍ le̍ŋ. Ā chō I̍chi̍pi̍ chīŋa̍la᷅ŋ a̍ mɔ̄ɔ̄ŋ 
fāŋndo̍ŋ, mā tōsa̍ mī wāŋ vīlɛ̍i̍ya̍ ā tīu̍ o̍ lɛ̄ŋndē I̍chi̍pīle̍ŋ ni᷄ŋ kpo̍u̍. 

12I̍ cho̍ tōsā mī Pēē bɛ̍ndōo̍ Na̍īl, o̍ ve̍la̍, ndu̍yɛ̍ mī ma̍l lɛ̄ŋndē I̍chi̍pīle̍ŋ wānāā 
dɛ̍nɛ̍ wɔ̍ɔ̍ŋnda̍ o̍ bā. I̍ cho̍ tōsā mī wānāā lēkāa̍wa̍ ā mīŋgi̍ lɛ̄ŋndē I̍chi̍pīle̍ŋ pɔ̄m, 
ndu̍yɛ̍ nyɛ̄ o̍ nyɛ̍ cho̍ lo̍ŋ, mā tɛ̄ɛ̄mbu̍u̍ ndu̍ kpo̍u̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍.” 

13Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ āā, “Nyɛ̄ o̍ nyɛ̍ cho̍ Mɛ̍mfi̍sī chi̍e̍e̍ 
o̍ lɛ̄ŋndē I̍chi̍pīle̍ŋ ni᷄ŋ, mī wāŋnda̍ I̍chi̍pī a̍ so̍o̍lūū mu̍ŋ māā mɛ̄lɛ̄ka̍a̍ nda̍, a̍ nyɛ̄m 
nda̍ tōōsi̍a̍a̍ mā sōōlūū mu̍ŋ ndo̍ŋ, I̍ cho̍ mu̍ŋ tɛ̄ɛ̄mbūū kpo̍u̍. I̍ cho̍ tōsā lɛ̄ŋndē 
I̍chi̍pīle̍ŋ kpo̍u̍, lē nɔ᷅ ni̍ŋ wa̍nā o̍ wāna̍ wa᷅ le̍ŋ chīla̍ŋ te̍, ndu̍yɛ̍ mī to̍sa̍ mī sīōōŋīī 
bɛ̄ndūe̍i̍ bīī wāŋnda̍ I̍chi̍pī kpo̍u̍. 

14Lɛ̄ŋndē I̍chi̍pīle̍ŋ bā tōūwo̍ ki̍nɛ̍i̍, I̍ cho̍ tōsā mī lē tāmbu̍ mī lē sīmnu᷄ŋ pɔ᷅m, 
ndu̍yɛ̍ mī ma̍l So̍wāŋ o̍ yīŋ, chi̍e̍e̍ cho̍ bā lūāŋndo̍ wo̍, mbō ŋūɛ̄, o̍ ko̍ŋ kɔ̍ɔ̍lī, mī 
tu̍si̍ wāŋnda̍ Ti̍bi̍sī chi̍e̍e̍ nyɛ᷅ pālāa̍ chōo̍, o̍ cho̍ chi̍e̍e̍ le̍bo᷅llo̍ wo̍. 

15Chi̍e̍e̍ cho̍ ō bɛ̄ɛ̄ndīāā ō kālā ka̍lā, mi̍ lɛ̄ŋndē I̍chi̍pīle̍ŋ lē tīīnda᷄ŋ ndu̍ le̍ le̍ŋ 
māndāa̍ wo̍, ndu̍ yɔ̍nūŋ ni̍ māā Pɛ̍lu̍sīɔ̄m, I̍ cho̍ ndu̍ nyɛ̄ pālāa̍ tūsī chōo̍ a̍ tu̍mbe̍ 
bɛ̍ndū ya̍ I̍ dɔ̍ɔ̍nu᷄ŋ ndo̍, ndu̍yɛ̍ mī tɛ̍ɛ̍mbu̍u̍ wāŋnda̍ Ti̍bi̍sī chi̍e̍e̍. 

16I̍ cho̍ lɛ̄ŋndē I̍chi̍pīle̍ŋ mālɔ̄ɔ̄ o̍ yīŋ, ndu̍yɛ̍, mī to̍sa̍ mī kɔ̄l tāmbɛ̍i̍ bɛ̍ndōo̍ ō 
kōma̍l wāŋnda̍ Pɛ̍lu̍sīɔ̄m. Ya̍a̍mɔ̍ɔ̍wa̍ chō sāāsa̍ ba̍lu̍ Ti̍bi̍sī wo̍ pēsī pēsī, mā lūɛ̄ī 
ku̍ndā bɛ̄ndōo̍ mā kɔ̍ bi̍ī chi̍o̍o̍. 

17Chūāā pīāāndūa̍a̍ Hɛ̄līo̍o̍po̍līī ni̍, a̍ ha̍ā Būba̍si̍tīī, ā chō nda̍ hūnɔ̄ɔ̄ dīū a̍ mɔ̄ɔ̄ŋ 
fāŋndo̍ŋ, ndu̍yɛ̍, mā bīu̍ wāŋnda̍ ā tūa̍a̍ mā kūɛ̄ a̍ nda̍ o̍ bīyɔ̄ɔ̍ ni᷄ŋ. 

18Wāŋnda̍ I̍chi̍pī a̍ wa̍ wānāā yōŋgāā bɛ̄ndū, kāni̍ fo̍ndōle̍, le̍ kpāāyā bɛ̍ndū nda̍ 
a̍a̍ nɔ̍ wo̍. Kɛ̍ I̍ cho̍ kpāāyā ko̍ŋ tɛ̄ɛ̄mbūū mī yōŋga̍ ndā ko̍ŋ mɛ̄ɛ̄lu̍, ndu̍yɛ̍ mī to̍sa̍ 
mī nyūmmā bɛ̄ndūa̍ŋ mā tōl Ta̍fa̍nī chi̍e̍e̍ i̍pa̍la̍ de̍ŋ. Nyūmnda̍ŋ mā chō tōlɔ̄ɔ̄ o̍ 
lɛ̄ŋndē I̍chi̍pīle̍ŋ ni᷄ŋ kpo̍u̍. Wānā o̍ wāna̍ lo᷅ ni̍ŋ yo̍o̍mū o̍ lɛ̄ŋndē I̍chi̍pīle̍ŋ ni᷄ŋ, ā 
chō nda̍ hūnɔ̄ɔ̄ bīū mā kūɛ̄ a̍ nda̍ o̍ bīyɔ̄ɔ̍ ni᷄ŋ. 

19I̍ cho̍ wāŋnda̍ I̍chi̍pi̍ nyɛ̄ pālāā bɛ̄ndōo̍ tūsī chōo̍ mbō fūūlu̍u̍ nda̍ mɛ̍ɛ̄. O̍ ko̍ŋ, 
wāŋnda̍ I̍chi̍pī a̍ cho̍ sīnā māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍Mɛl̄ɛk̄a̍ tɛɛ̄m̄būū niŋ̍ kpa̍āya̍ Māsāa̍ Ic̍hip̍i ̍yɛ ̍o̍kɔɔ̄ ̄
20Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ a̍ ō pīlɛ̍ o̍ bīyɔ̄ɔ̍ ni᷄ŋ ndo̍, pāŋgi̍i̍ tāse̍i̍ o̍ wɔ̄sī kōŋ ni᷄ŋ, 
lɔ̄mā lē ŋɔ᷄mmɛ̍ū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

21Mbo̍ dīmūl la̍ āā, “Wāna̍ chi̍o̍o̍ Īsi̍kīāā, I̍ ye᷅m māsā bɛ̍ndōo̍ I̍chi̍pī bāa̍. Kɛ̍ ndu̍yɛ̍ 
ā yīi̍ ndu̍ bā kālāa̍ a̍ lākpɛ̄ndɛ̍ le̍ mbō mīīŋgu̍ sīmu̍l te̍. Le̍la̍ŋ ō nɔ̍lā lɛ̍ mbō bīī mūɛ̄ī 
ndūɛ̍i̍ fāŋnde̍ o̍ bā le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndūa̍a̍ le̍. 

22Le̍la̍ŋ, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ni̍. I̍ cho̍ 
Māsā bɛ̍ndōo̍ I̍chi̍pi̍ nyɛ̄ pālāa̍ tūsī chōo̍. I̍ cho̍ ndu̍ bāla̍ŋ yīmī, bā ya̍ ye᷅m ndu̍ wo̍ 
ni̍, a̍ bā kɛ̍ndi̍a̍a̍ lo̍ wo̍. Ndu̍yɛ̍ I̍ cho̍ tōsā ō nɔ̍lā lɛ̍ mbō sāa̍ mūɛ̄ī fāŋnde̍ a̍ bā le̍. 

23I̍ cho̍ wāŋnda̍ I̍chi̍pi̍ sɛ̄ŋī o̍ lɛ̄ŋnde̍ ni᷄ŋ, mī to̍sa̍ mā tīu̍ o̍ chi̍e̍ēŋndo̍ ni᷄ŋ kpo̍u̍. 

24I̍ cho̍ māsāa̍ Ba̍bi̍lɔ̄ŋ kpāāyāa̍ kē, mī sɔ̍ɔ̄ ndu̍ mūɛ̄ī ni̍i̍ fāŋnde̍ o̍ bā. Kɛ̍ māsāa̍ 
I̍chi̍pī ndu̍, I̍ cho̍ ndu̍ bāla̍ŋ yīmī, ndu̍yɛ̍ mbō cha᷄ŋ cha᷄ŋ īmɔ̍nɔ̍ɔ̍ māsāa̍ Ba̍bi̍lɔ̄ŋ 
lāchī, mɛ̄ɛ̍ nda̍ yɔ̄ŋūl nu̍a̍ā wāŋndo̍ mbō wa̍ pīɔ̍mndo̍ yɛ̍. 

25I̍ cho̍ māsā bɛ̍ndōo̍ Ba̍bi̍lɔ̄ŋ kpāāyāa̍ kē, le̍ sɔ̍ŋgɔ̄ɔ̍ a̍ lɛ̄ŋndē I̍chi̍pīle̍ŋ. Kɛ̍ māsā 
bɛ̍ndōo̍ I̍chi̍pī ndu̍, mī to̍sa̍ bālā ndɔ̄la̍ŋ lā nɔ᷅ kpāāyā le̍. Tē I̍ sɔ̍ɔ̄ māsāa̍ Ba̍bi̍lɔ̄ŋ 
mūɛ̄ī fāŋnde̍ o̍ bā pɛ̍, mbō chīŋa̍la᷅ŋ I̍chi̍pi̍, o̍ ko̍ŋ wānā o̍ wānā cho̍ sīnā ni̍, māā 
ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

26I̍ cho̍ wāŋnda̍ I̍chi̍pī sɛ̄ŋī o̍ lɛ̄ŋnde̍ ni᷄ŋ, mī to̍sa̍ mā tīu̍ o̍ chi̍e̍ēŋndo̍ ni᷄ŋ kpo̍u̍. O̍ 
ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 31 

Mɛl̄ɛk̄a̍ tūu̍ Ic̍hip̍ī a̍ yɔm̄ sid̍āā wo̍ 
1Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ a̍ ō pīlɛ̍ o̍ bīyɔ̄ɔ̍ ni᷄ŋ ndo̍, pāŋgi̍i̍ ŋga̍a̍ ndūɛ̍i̍ o̍ wɔ̄sī 
kōŋ ni᷄ŋ, lɔ̄mā lē pīlɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l ma̍sā bɛ̍ndōo̍ I̍chi̍pī nda̍ wāŋnda̍ 
I̍chi̍pī kpo̍u̍, māā nyɛ̄ ya̍ Mɛ̍lɛ̄ka̍ dīmi̍ wo̍ cho̍ ho̍ō ni̍, Wāŋnda̍ I̍chi̍pī, lā chō wānāā 
kpāāyā bɛ̍ndū, lēlɛ̄ŋ o̍ lēlɛ̄ŋ lē cho̍ mī wānā tu̍u̍ le̍ŋ a̍ nya̍ le̍. 

3Lā chō māchūāā māā yɔ̄m si̍dāā wo̍ Le̍ba̍nɔ̄ŋ, yɔ̄m ndu̍ o̍o̍ nɔ̍ lɛ̄wūŋ kɛ̄ndɛ̄ 
kɛ̍ndɔ᷄ŋ, mbō yɔ̄ŋgū wu̍ndu̍a̍ŋ ndo̍, yɔ̄m ndu̍ o̍o̍ ba̍ndu̍ bāndi̍i̍ bɛ̍ndūe̍i̍, mbo̍ hīāū 
yɔ̄mnde̍ kpo̍u̍ wo̍. 

4Ndu̍yɛ̍, le̍ te̍le̍ŋ o̍ te̍le̍ŋ yɔ̄mndo̍ ho̍ō ō wa̍ mɛ̄ŋnda̍ŋ sɔ̄lāa̍, mi̍ mɛ̄ŋma̍ yīŋgi̍lɛ̍i̍ma̍ 
cho̍ o̍ lɛ̄ŋnde̍ŋ bɛ̄ŋgu̍ wa̍ŋ mā tōsā mbo̍ yɔ̄nu᷄ŋ yɔ᷅m vīlɛ̄ī bɛ̄ndū. Mɛ̄ŋma̍ cho̍ o̍ 
lɛ̄ŋnde̍ŋ bɛ̄ŋgu̍ wa̍ŋ mā wa̍ mɛ̄ŋnda̍ŋ yɔ̄ŋndo̍ ta̍u̍ ta̍u̍ nāa̍ yɔ̄mndo̍ ho̍ō ō wa̍ ō 
tūālāā wa̍, ndu̍yɛ̍ mi̍ mā wā vɛ̄lɛ̄ pēēla̍ pɔ̍mbɔ̄la̍ŋ yɔ̄ŋndo̍ o̍ yɔ̄mnde̍ ī pīlɛ̍i̍ o̍ 
būndɛ̍la̍ŋ ni᷄ŋ kpo̍u̍. 

5Mi̍ yɔ̄mndo̍ ho̍ō ō bāndū mbo̍ hīāū yɔ̄mnde̍ ī pīlɛ̍i̍ kpo̍u̍ o̍ būndɔ̍ɔ̍ ni᷄ŋ. Ndu̍yɛ̍ mbo̍ 
sōlī lɛ̄ūwo̍ŋ ta̍u̍ ta̍u̍, mi̍ lɛ̄ūwūŋ mu᷅ŋ ŋ̄ kūā a̍ pɛ̄ŋgɛ̄la᷄ŋndo̍ la̍nda̍ŋ la̍nda̍ŋ, kāni̍ 
fo̍ndōle̍, ō wa̍ mɛ̄ŋnda̍ŋ sɔ̄lāa̍ lēbɛ̄ŋgu̍ ta̍u̍ ta̍u̍. 

6Yōūwa̍, ā su̍u̍ o̍ su̍u̍, o̍ lɛ̄ūwūŋ yɔ̄mndo̍ ho̍ō nda̍ a̍a̍ hu᷅ŋ wa̍a̍ŋnde̍ tāŋgūllo̍ ni̍. 
Ndu̍yɛ̍, vīsīa̍a̍ kpo̍u̍ o̍ yɔ̄mndo̍ ho̍ō bɛ̄ŋgu̍ nda̍ a̍a̍ hu᷅ŋ ko̍mɔ̄ɔ̍ ni̍. Wāŋnda̍ o̍ lɛ̄ŋnde̍ 
ni᷄ŋ kpo̍u̍, o̍ yɔ̄mndo̍ ho̍ō bɛ̄ŋgu̍ nda̍ a̍a̍ ku̍ā cha̍lle̍ pɛ̄ŋgīo̍o̍ ni̍. 

7Yɔ̄mndo̍ ho̍ō, ō wa̍ yɔ̄m kɛ̄ndɛ̄ bɛ̄ndū, ndu̍yɛ̍ ō wa̍ yɔ̄m tɔ̍ɔ̍. Mbo̍ bāndū mbo̍ hīāū 
yɔ̄mnnde̍ kpo̍u̍, ndu̍yɛ̍ lɛ̄ūwūŋ ndɔ̄ɔ̍ŋ mi̍ ŋ̄ bāndū ta̍u̍ ta̍u̍, kāni̍ fo̍ndōle̍, mi̍ 
pūūndu᷅ŋ ndɔ̄ɔ̍ŋ ŋ̄ tūāl nāa̍ mɛ̄ŋnda̍ŋ mā wa̍ ta̍u̍ ta̍u̍ wa̍. 

8Yɔ̄mndo̍ ho̍ō, yɔ̄mīī si̍dāāve̍ o̍ kpe̍le̍ Mɛ̄lɛ̄ka̍a̍ ni᷄ŋ bɛ̍ɛ̍, wānā a̍a̍ tu̍ū ndi̍ a̍ ndu̍ le̍. 
Yɔ̄mīī fa̍āve̍ bɛ̍ɛ̍, ndi̍ i̍i̍ nɔ̍ lɛ̄ūwūŋ kɛ̄ndɛ̄ māā yɔ̄mndo̍ ho̍ō le̍. Ndu̍yɛ̍ yɔ̄mīī 
pīla̍ŋnde̍ bɛ̍ɛ̍, wānā a̍a̍ tu̍ū lɛ̍u̍wūŋ ndɔ̄ɔ̍ŋ nāŋɔ̄ɔ̍ a̍ lɛ̄ūwūŋ yɔ̄mndo̍ ho̍ō le̍. Yɔ̄m o̍ 
yɔ̄m ve̍ o̍ kpe̍le̍ Mɛ̄lɛ̄ka̍a̍ ni᷄ŋ, mī wānā tu̍u̍ ndu̍ nāŋɔ̄ɔ̍ a̍ yɔ̄mndo̍ ho̍ō le̍. 

9Mi̍ ya̍ Mɛ̍lɛ̄ka̍ nɛ̄ŋī yɔ̄mndo̍ ho̍ō, a̍ lɛ̄ūwo̍ŋ ŋ̄ pɛ̄ŋgɛ̄la᷄ŋ le̍nde̍ nyɛ᷅ kɛ̄ndɛ̄ kɛ̍ndɛ̄. 
Yɔ̄m o̍ yɔ᷄m wa̍ I̍dɛ̄ŋ, o̍ kpe̍le̍ Mɛ̄lɛ̄ka̍a̍ ni᷄ŋ, mi̍ ī chūā nɛ̄īyɔ᷄ŋ yɔ̄mndo̍ ho̍ō. 

10“Le̍la̍ŋ, nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ho̍ō ni̍. 
Yɔ̄mndo̍ ho̍ō le̍ mɛ̄ɛ̍ o̍ cho̍ yɔ̄m tɔ̍ɔ̍ma̍ bɛ̄ndū, ndu̍yɛ̍ mbo̍ bāndū mbo̍ hīāū yɔ̄mnde̍ 
kpo̍u̍ yɛ̍, mbo̍ sīmnūŋ yɔ᷅m yōŋgā bɛ̍ndū. 

11Le̍ he̍ī, ya̍ Mɛ̍lɛ̄ka̍ I̍ fa̍ŋa̍ ndu̍ bāa̍ chōo̍, ndu̍yɛ̍ I̍ cho̍ ndu̍ mālɔ̄ɔ̄ wāna̍ kpāāyā 
bɛ̍ndōo̍ o̍ lɛ̄ŋnde̍ ni᷄ŋ kpo̍u̍ o̍ bā. Ndu̍yɛ̍ wāŋndo̍ ho̍ō ō chō ndu̍ dɛ̍nɛ̍ pa̍lāa̍ tūsī 
chōo̍ mɛ̄ɛ̍ kpɛ̍ o̍ nɔ̍ mbō sɔ̄la̍ dɛ̍nɛ̍ pa̍lāa̍ le̍ yɔ̄ŋndā ndɔ̄la̍ wɔ̍ɔ̍ŋnda̍ŋ yɛ̍. 

12Wānāā lēkāa̍wa̍, a̍ nɔ̍ kɔ̄l vēsɛ̍i̍ bɛ̍ndōo̍ wa̍, ā chō ndu̍ hūnɔ̄ɔ̄ kīo̍ŋ mbō wa̍ ō 
mālāā lɛ̄ŋ ndo̍ŋ. Lɛ̄ūwūŋ ndɔ̄ɔ̍ŋ ŋ̄ chō hūnɔ̄ɔ̄ wā ŋ̄ tīūwāā o̍ pēmbo᷄ŋ chōo̍, a̍ o̍ 
dɛ̍ŋgbɛ̍la̍ŋ ni᷄ŋ o̍ pēmbo᷄ŋ tɛ̄ɛ̄ŋ. O̍ ko̍ŋ kɔ̍ɔ̍lī, būŋgāŋ ndɔ̄ɔ̄ŋ bi̍ŋgī bi̍ŋgīo̍ŋ ŋ̄ wa̍ ni̍ŋ 
ŋ̍ sɛ̍ŋīa̍ŋndo̍ŋ o̍ dɛ̄ɛ̄lɛ̄la̍ŋ la̍ŋ ni᷄ŋ. Wāŋnda̍ o̍ lɛ̄ŋnde̍ ni᷄ŋ kpo̍u̍, ā nda̍ a̍a̍ cha᷅l 
pɛ̍ŋgīo̍o̍ o̍ wūndu̍ma̍ yɔ̄mndo̍ ho̍ō bɛ̄ŋgu̍ wa̍, ā chō hūnɔ̄ɔ̄ pīɔ̄l. 

13Ā chō hūnɔ̄ɔ̄ yɔ̄mndo̍ ho̍ō kīo̍ŋ mbo̍ de᷄l, yōūwa̍ kpo̍u̍ mā wa᷄ hūnɔ̄ɔ̍ cha᷄lle̍ o̍ yɔ̄m 
kīāŋāā kōŋ chōo̍. Ndu̍yɛ̍ vīsīa̍a̍ bɛ̍ɛ̍ ā wā ni̍ŋ ba̍lɔ̄ɔ̍ o̍ lɛ̄ūwūŋ ndɔ̄ɔ̍ŋ chōo̍ 

14Ndu̍yɛ̍ chɔ̍ŋ a̍ te̍le̍ŋ ndo̍ ho̍ō mbō kūɛ̄ a̍ lāchī kɛ᷅, I̍ to̍sā lɛ̍, mī yɔ̄m o̍ yɔ̄m ō bāndu̍, 
ndu̍yɛ̍ mbō sīmnu᷄ŋ yɔ᷅m tɔ̍ɔ̍ma̍ vīlɛ̄ī bɛ̄ndū mbō hīōū yɔ̄mnde̍ kpo̍u̍ māā yɔ̄mndo̍ 
ho̍ō le̍, ā yɔ᷄ŋ bɛ̍ɛ̍ mbō wa̍ mɛ̄ŋnda̍ŋ sɔ̄lāa̍ le̍ te̍le̍ŋ o̍ te̍le̍ŋ māā yɔ̄mndo̍ ho̍ō. Yɔ̄m 
o̍ yɔ̄m ō nɔ̄ mbō sɔ̄la̍ pīɔ̍mndo̍, mɛ̄ɛ̍ wāŋndā chīe̍e̍ya̍ ā wū nu̍a̍ā mā kūɛ̄ chi̍e̍e̍ pīɔ̍m 
mā kōma̍l wāŋnda̍ ā pīli̍a̍a̍ yɛ̍.” 

15Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍. Mbo̍ dīmī āā, “Pāa̍le̍ 
yɔ̄mndo̍ ho̍ō ō chō wu᷄ mbō kūɛ̄ chi̍e̍e̍ pīɔ̍m nde̍ŋ, I̍ cho̍ tōsā mɛ̄ŋmā yīŋgi̍lɛ̍i̍ma̍ 
cho̍ o̍ lɛ̄ŋnde̍ŋ bɛ̄ŋgu̍ di̍ wa̍ŋ, ma̍ŋ bɛ̍ɛ̍ mī mā cha᷄ŋ le̍ ndu̍. Ndu̍yɛ̍, pēēla̍ bɛ̍ndūla̍ŋ 
kpo̍u̍ o̍ fo̍ndāŋ yɔ̄mndo̍ ho̍ō ō chō wo̍, I̍ cho̍ tōsā mī lā pɛ̄ŋgi̍ hīōūwɔ̄ɔ̍, ndu̍yɛ̍, 
pēēla̍ pɔ̍mbɔ̄lā bɔ̄ɔ̍ bɔ̍ɔ̍, mī to̍sa̍ mī la̍ŋ bɛ̍ɛ̍ la̍ pɛ̍ŋgi̍ hīōūwɔ̄ɔ̍. Pāa̍le̍ nda̍ chō 
yɔ̄mndo̍ ho̍ō kīo̍ŋ mbō vī le̍ŋ, I̍ cho̍ tōsā mī nyūmmā bɛ̄ndūa̍ŋ mā tōl o̍ Pēmbīī 
Le̍ba̍nɔ̄ŋ nde̍ chōo̍ kpo̍u̍, ndu̍yɛ̍, yɔ̄mīi̍ cho̍ o̍ būndɛ̍ ko̍ŋ ni᷄ŋ nde̍, mī to̍sa̍ ndi̍ kpo̍u̍ 
mī ī vēsa̍. 

16Tē I̍ ke̍lū yɔ̄mndo̍ ho̍ō pɛ̍ mbō kūɛ̄ chi̍e̍e̍ pīɔ̍m, lɛ̄ŋīi̍ ba̍lu̍ ndu̍ ve̍ kpo̍u̍, I̍ cho̍ tōsā 
mī ī hīīlu̍ŋ a̍ bɔ̄ɔ̄lūū bɛ̄ndu̍ su̍a̍ā ni̍ŋ ndo̍. Yɔ̄m o̍ yɔ᷄m wa̍ o̍ kpe̍lo̍o̍ ni᷄ŋ I̍dɛ̄ŋ, ndu̍yɛ̍, 
a̍ yɔ̄mīī kɛ̄ndɛ̄ kɛ̍ndɛ̄ī bɛ̄ndūi̍ wa̍ o̍ Pēmbīī Le̍ba̍nɔ̄ŋnde̍ chōo̍, mī ndi̍ i̍i̍ sɔ̍lā 
mɛ᷅ŋnda̍ŋ ta̍u̍ ta̍u̍ ve̍, pāa̍le̍ nda̍ chō yɔ̄mndo̍ ho̍ō kīo̍ŋ nde̍ŋ, ndi̍ kpo̍u̍ ī chō kɔ̄l 
nāŋɔ̄ɔ̄ nāa̍ i̍ cho̍ chi̍e̍e̍ pīɔ̍m nda̍. 

17Mɛ̄ɛ̍ yɔ̄mnde̍ he̍ī ī vī mi̍ ī kūā chi̍e̍e̍ pīɔ̍m yɛ̍, le̍nde̍ yɔ̄mndo̍ ho̍ō bɛ̍ɛ̍ ndu̍ cho̍ wu᷄ 
ni̍ mbō kɔ̍ wa᷅ a̍ chāāŋāā ndūa̍a̍ lātūlu̍ chi̍e̍e̍ pīɔ̍m. Yɔ̄mnde̍ he̍ī ni̍, a̍ yɔ̄mndo̍ ho̍ō, 
ī chō wā chi̍e̍e̍ pīɔ̍m, lātūlu̍ nda̍ wānāā nda̍ dīu̍ o̍ chɔ̄ūwo̍ wa̍, a̍ wānāā nda̍ a̍a̍ fu̍lā 
o̍ lɛ̄ŋīī yɛ̍ yɛ̍i̍ ni᷄ŋ mā kūā cha̍lle̍ o̍ yɔ̄mndo̍ ho̍ō bɛ̄ŋgu̍ wa̍. 

18“Māsā bɛ̍ndōo̍ I̍chi̍pī, nu̍m ni̍, a̍ wāŋnda̍ I̍chi̍pī kpo̍u̍ nya̍ cho̍ yɔ̄mndo̍ ho̍ō ni̍. Lā 
wa̍ wānāā lēbɛ̄ɛ̄, ndu̍yɛ̍ mi̍ lā wā wānāā kpāāyāā bɛ̍ndū, yɔ̄m o̍ yɔ̄m ve̍ I̍dɛ̄ŋ mī 
wānā tu̍u̍ ndu̍ a̍ nya̍ le̍. Kɛ̍ nya̍ bɛ̍ɛ̍, ā chō nya̍ kīo̍ŋ mɛ̄ɛ̍ ndā kēŋ yɔ̄mnde̍ I̍dɛ̄ŋ yɛ̍, 
mī lā kūɛ̄ chi̍e̍e̍ pīɔ̍m. Wānāa̍ kɛ̍ɛ̍ ya̍ Mɛ̍lɛ̄ka̍ wa̍ ki̍nɛ̍i̍, a̍ wānāā nda̍ dīu̍ a̍ mɔ̄ɔ̄ŋ 
fāŋndo̍ŋ nda̍, lo̍ŋ nya̍ wā ni̍ŋ nya̍ nda̍ lātūlu̍ ni̍. “Nyɛ̍ wɔ̍u̍nūŋ ni̍ŋ a̍ nūm māsāa̍ 
I̍chi̍pī nya̍ wānāā nūmnda̍ kpo̍u̍ wo̍, ndu̍ wa᷅ ni̍ŋ ko̍ŋ ni̍. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

Īsi̍kīāā 32 

Mɛl̄ɛk̄a̍ tūu̍ Māsā bɛn̍dōo̍ Ic̍hip̍ī a̍ kūī bɛn̄dōo̍ 
1Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ a̍ lā tīɔ̍ɔ̍ŋ o̍ bīyɔ̄ɔ̍ ni᷄ŋ ndo̍, pāŋgi̍i̍ tɔ̍ a̍ ī ŋīi̍ŋ nde̍, lɔ̄mā 
lēpīlɛ̍ o̍ wɔ̄sī kōŋ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, so̍li̍ chōndi̍i̍ bīīsi̍e̍i̍ a̍ māsā bɛ̍ndōo̍ I̍chi̍pī 
o̍kɔ̄ɔ̄, mā di̍mu̍l ndu̍ māā, māsā bɛ̍ndōo̍ I̍chi̍pī, a̍ chu̍a̍ŋnu̍ŋ māā kpɔ̍kūŋndo̍ ŋ̄ chō 
lɛ̄ŋnde̍ tɛ̄ɛ̄ŋ ni̍. Kɛ̍ ā chō māchūāā māā kūī bɛ̄ndōo̍ o̍ pēe̍ mɛ̄ŋmā īhɛ᷄llo̍ ni᷄ŋ. Nāa̍ ŋ̄ 
chō o̍ pēēla̍ bɛ̍ndūla̍ŋ nda̍, mā li̍nda̍ mɛ̄ŋnda̍ŋ a̍ ŋ̄pēlū, mī mā sīmnu᷄ŋ lo̍o̍līo̍o̍. 

3Le̍la̍ŋ, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ wo̍ cho̍ ho̍ō ni̍. I̍ cho̍ 
wāŋnda̍ dīmūl ku̍ndā bɛ̄ndōo̍, mī ŋ̄ wūu̍ nu̍m yālāa̍ chōo̍ le̍ nu̍m bīyɔ̄ɔ̍. Ndu̍yɛ̍ mā 
na᷄ŋ nu̍m mā sōli̍ nu̍m o̍ kɔ̄ŋgɔ̍. 

4I̍ cho̍ nu̍m vīōūwɔ̄ɔ̄ o̍ kɔ̄ŋgɔ̍ yo̍ndōo̍ ni᷄ŋ, ndu̍yɛ̍ mī to̍sa̍ mī yōūwa̍, a̍ vīsīa̍a̍ mā 
hu᷄ŋ di̍ō dīāllūŋ nūmndo̍ŋ. 

5I̍ cho̍ dīāllūŋ nūmndo̍ŋ mālɔ̄ɔ̄ o̍ pēmbo᷄ŋ chōo̍, mī dīāllūŋ nūm si̍o̍vɛ̍i̍yo̍ŋ ŋ̄ tīu̍ o̍ 
lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ kpo̍u̍. 

6I̍ cho̍ tōsā mī lɛ̄ŋnde̍ŋ lē kūɛ̄ a̍ līwāa̍, mī lē fūūlu̍u̍ o̍ pēmbūŋ bɛ̄ndo᷄ŋ di̍, a̍ kōo̍ma̍ 
nu̍m ma̍ wa̍ ni̍ŋ kɔ᷅la̍ŋ kōŋgi̍o̍o̍ wa̍ŋ. Kōo̍ma̍ nu̍mnda̍ŋ mā kūā ni̍ŋ ko᷅ŋgi̍la̍ŋ o̍ 
pēēla̍ŋ. 

7Ndu̍yɛ̍, pāa̍le̍ ya̍ I̍ tɛ̍ɛ̍mbūū ni̍ŋ nu̍m nde̍ŋ, I̍ cho̍ ha̍la̍a̍ kūmbɔ̄ɔ̄, mī lōo̍ŋ ŋ̄ lūɛ̄ī o̍ 
nyūmnda̍ŋ ni᷄ŋ. Pāa̍le̍ le̍ŋ, pu̍e̍e̍ŋ bɛ̍ɛ̍ wānā chi᷅ ni̍ŋ pāa̍le̍ŋ, kɛ̄lɛ̄ŋgāā ni᷅ŋ te̍, mī 
wānā che᷅ bɛ̍ɛ̍ pa̍ŋge̍i̍ īchɔ̄l. 

8I̍ cho̍ nyɛ̄ wa̍wo̍ŋ cho̍ o̍ ha̍la̍a̍ ni᷄ŋ ndo̍ fāŋā, mī to̍sa̍ mī nyūmnda̍ŋ mā tōl o̍ lɛ̄ŋndē 
nyāle̍ŋ ni᷄ŋ kpi᷅ŋgbi̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

9“Tē I̍ hu̍ŋ tɛ̍ɛ̍mbūū nya̍ pɛ̍, ndu̍yɛ̍ mī to̍sa̍ mī yōōŋgū kōŋ ō tīu̍ kpo̍u̍, I̍ cho̍ tōsā, 
wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ ni̍ŋ, mā būūla̍ŋ. Lɛ̄ŋīi̍ tu̍i̍i̍ yɔ̍ bɛ̍ɛ̍ a̍ nya̍ o̍kɔ̄ɔ̄ le̍ ve̍, sīōōŋnde̍ 
chō nda̍ bīyɔ̄ɔ̄ mā būūla̍ŋ. 

10Nyɛ̄ ya̍ I̍ to̍sā ni̍ŋ a̍ nya̍ wo̍, lɛ̄ŋīī bɔ̄ɔ̍ bɔ̍ɔ̍, tē ā hu᷄ŋ tu̍e̍ī a̍ ndu̍ o̍kɔ̄ɔ̄ pɛ̍, kɔ̄ndɔ̄fi̍li̍ 
bɛ̄ndōo̍ chō nda̍ bīyɔ̄ɔ̄. Tē pāa̍le̍ ya̍ Mɛ̍lɛ̄ka̍ tūsī ni̍ŋ nya̍ nyɛ̄ pālāā kōŋ chōo̍ le̍ŋ lē 
fūūlu̍u̍ pɛ̍, māsāa̍ bɛ̍ndūa̍a̍ o̍ lɛ̄ŋnde̍ he̍ī ni᷄ŋ, sīōōŋnde̍ chō nda̍ bīyɔ̄ɔ̄, mā nyīīya̍ 
kpa̍kpā. Ā wā ni̍ŋ nyi̍i̍yāa̍ le̍ te̍le̍ŋ o̍ te̍le̍ŋ a̍ sīōōŋnde̍, ndu̍yɛ̍ mā būūla̍ŋ le̍ 
yōōmūlā ndāla̍ŋ. 

11“Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Māsā 
bɛ̍ndōo̍ Ba̍bi̍lɔ̄ŋ o̍ cho̍ nya̍ hūnɔ̄ɔ̄ chīŋa̍la᷅ŋ a̍ mūɛ̄ī ndūɛ̍i̍ fāŋnde̍. 

12I̍ cho̍ tōsā mī wānāā kpāāyāā bɛ̄ndūa̍a̍, wānāā kɔ̄l vēsɛ̍i̍ya̍a̍ bɛ̍ndūa̍a̍ o̍ 
chi̍e̍ēŋndo̍ ni᷄ŋ, mā hu᷄ŋ de᷅l nya̍ chōo̍ a̍ mɔ̄ɔ̄ŋ nda̍ŋ fāŋndo̍ŋ, mā dīu̍ wānāā bɔ̍ɔ̍ 
bɔ̍ɔ̍. Ā chō tōsā mī yōŋga̍ I̍chi̍pī ke̍lū wo̍ ō sīmnu᷄ŋ nyɛ᷅ fo̍ndō, ndu̍yɛ̍ mā dīu̍ wānāā 
bɔ̄ɔ̍ bɔ̍ɔ̍. 

13Chɔ̄lūāā nyāa̍ o̍ pēēla̍ŋ kɔ̄ŋgɔ̍ kpo̍u̍, I̍ cho̍ nda̍ hūnɔ̄ɔ̄ tɛ̄ɛ̄mbūū. I̍ cho̍ tōsā nyɛ̄ o̍ 
nyɛ̄ o̍ nɔ̍lā lɛ̍ ni̍ŋ mbō hi᷄ŋ pēēla̍ŋ I̍chi̍pī mbō līnda̍ la̍ŋ te̍, wāna̍ chi̍e̍e̍ ni̍ chɔ̄lū ni̍. 

14I̍ cho̍ tōsā mɛ̄ŋnda̍ŋ I̍chi̍pī ma̍ wa̍ mā dīāndāā wa̍la̍ŋ. Pēēla̍ŋ I̍chi̍pī lā wā ni̍ŋ 
hi̍o̍u̍wɔ̄ɔ̍ lā dīāndāā wa̍la̍ŋ māā māchūɛ̄ī. Ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, ya̍ so̍ō ni̍. 

15I̍ cho̍ tōsā lɛ̄ŋndē I̍chi̍pīle̍ŋ kpo̍u̍ mī lē pīɔ̍l, mī lē sīmnu᷄ŋ pɔ᷅m. Wānā o̍ wāna̍ cho̍ 
o̍ lɛ̄ŋndē I̍chi̍pīle̍ŋ ni᷄ŋ, I̍ cho̍ tōsā mā hu᷄ŋ di̍ū nda̍ kpo̍u̍. O̍ ko̍ŋ, mī wāŋnda̍ I̍chi̍pī 
a̍ si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

16Chōndi̍i̍ bīīsi̍e̍i̍ he̍ī, ndi̍ wa᷅ ni̍ŋ so̍li᷄ŋndo̍ a̍ nya̍ o̍kɔ̄ɔ̄ ni̍. Ndu̍yɛ̍ wāŋ lāāndūa̍a̍ o̍ 
lɛ̄ŋnde̍ ni᷄ŋ kpo̍u̍, ā wā ni̍ŋ chōndi̍i̍ he̍ī sōlīo̍o̍ le̍ I̍chi̍pī nda̍ wānāā ndūa̍a̍. Ya̍ 
Mɛ̍lɛ̄ka̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

A̍ mɛɛ̄ ̍ya̍a̍mɔɔ̍w̍a̍ ā tɛɛ̄m̄būū niŋ̍ Ic̍hip̍i ̍yɛ ̍o̍kɔɔ̄ ̄
17Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ ā lā tīɔ̍ɔ̍ŋ o̍ bīyɔ̄ɔ̍ ni᷄ŋ ndo̍, pāŋgi̍i̍ tāse̍i̍, mālɔ̄ tɔ̍ a̍ lē 
ŋūɛ̍ɛ̍nu̍ o̍ wɔ̄sī kōŋ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

18Mbo̍ dīmūl la̍ āā, “Wāna̍ chi̍o̍o̍ Īsi̍kīāā, cha̍ŋ le̍ wāŋnda̍ I̍chi̍pī kpo̍u̍, kāni̍ fo̍ndōle̍, 
dɛ̍nɛ̍ pa̍lāa̍ tu̍āl ni̍ŋ nda̍ chōo̍ wo̍ ō wā ni̍ŋ o̍ bɔ̍ɔ̍. To̍sa̍ mī wāŋnda̍ ha̍ā kūɛ̄ chi̍e̍e̍ 
pīɔ̍m, nāa̍ wāŋnda̍ o̍ lɛ̄ŋīī kpāāyɛ̄ī bɛ̄ndūe̍i̍ ni᷄ŋ kpo̍u̍ a̍ cho̍ ā chūūŋgi̍āŋ nda̍. 

19Di̍mu̍l nda̍ māā, wāŋnda̍ I̍chi̍pī, lā hīu̍ lɛ̍ wānā o̍ wānā na̍ŋɔ̄ɔ̄ le̍. Le̍la̍ŋ lā kɔ̍ chi̍e̍e̍ 
pīɔ̍m mī lā kɔ̍ hi̍ni̍ lo̍ŋ, lātūlu̍ nya̍ wānāa̍ si̍nā Mɛ̍lɛ̄ka̍ le̍ wa̍.” 

20“Ā chō hūnɔ̄ɔ̄ wāŋnda̍ I̍chi̍pi̍ dīū, mɛ̄ɛ̍ nda̍ dīu̍ wāŋnda̍ ā pīli̍a̍a̍ a̍ mɔ̄ɔ̄ŋ fāŋndo̍ŋ 
yɛ̍. I̍chi̍pī o̍ cho̍ ni᷅ŋ ō mālāā ya̍a̍mɔ̍ɔ̍wa̍ o̍ bā, ā chō ndu̍ sāsɔ̄ɔ̄, nda̍ wānāā ndūa̍a̍ 
lātūlu̍ mā kūɛ̄ a̍ nda̍ chi̍e̍e̍ pīɔ̍m. 

21Nya̍ ni̍, wānāa̍ hu᷅ŋ ni̍ŋ nya̍ sɔ̍ŋgɔ̍ɔ̍ mālāa̍ wa̍ ni̍, ā chō nya̍ hūnɔ̄ɔ̄ dīū. O̍ ko̍ŋ, 
māsāa̍ tɔ̍ɔ̍wa̍a̍ bɛ̍ndūāā nda̍ dīu̍ o̍ chɔ̄ūla̍ŋ ma̍ wā chi̍e̍e̍ pīɔ̍m nda̍, ā chō dīmu̍la᷅ŋ 
māā, wānāa̍ kɛ̍ɛ̍ ha̍ā Mɛ̄lɛ̄ka̍ wa̍, nda̍ bɛ̍ɛ̍ ā hīŋ chi̍e̍e̍ pīɔ̍m. Ya̍a̍mɔ̍ɔ̍wa̍ dīu̍ nda̍ a̍ 
mɔ̄ɔ̄ŋ fāŋndo̍ŋ ma̍ wā īhīni̍ na̍nu᷄ŋ. 

22“Āsi̍i̍līāā o̍ cho̍ ni᷅ŋ ndo̍ŋ, nda̍ so̍vɛ̄i̍ya̍a̍ ndūa̍a̍ kpo̍u̍. So̍vɛ̄i̍ya̍a̍ ndūa̍a̍ nda̍ dīu̍ a̍ 
mɔ̄ɔ̄ŋ fāŋndo̍ŋ nda̍, sɛ̄īla̍ ndāla̍ŋ lā chō ndu̍ lā bālāā si̍lɔ̍. 

23Sɛ̄īla̍ ndāla̍ŋ lā chō o̍ fo̍ndāŋ yīŋgi̍lɛ̍i̍ bɛ̍ndōo̍ chi̍e̍e̍ pīɔ̍m. Sɛ̄īla̍ so̍vɛ̄i̍ya̍a̍ ndūa̍a̍ 
lā chō ndu̍ bālāā si̍lɔ̍. Nda̍ kpo̍u̍ a̍ mɔ̄ɔ̄ŋ fāŋndo̍ŋ nda̍ dīu̍ nda̍ ni̍. So̍vɛ̄i̍ya̍a̍ ndūa̍a̍ 
ha̍ā, ma̍ tōsā mi̍ sīōōŋīī bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ kpo̍u̍. 

24“Ndu̍yɛ̍, lɛ̄ŋndē Ɛ̍lāmnde̍ŋ bɛ̍ɛ̍, lē chō lo̍ŋ, a̍ sɛ̄īla̍ so̍vɛ̄i̍ya̍a̍ ndūāā ku̍ndāā 
bɛ̄ndūa̍a̍ lābālāā. Pūa̍a̍ ha̍ā nda̍ a̍a̍ si̍nā Mɛ̍lɛ̄ka̍ le̍, ndu̍yɛ̍ nda̍ bɛ̍ɛ̍ ā wa̍ wānāā 
kpāāyāā bɛ̍ndū. Ma̍ tōsā mi̍ lɛ̄ŋīī fāŋgā fa̍ŋgā ī pīā a̍ sīōōŋīī bɛ̄ndūe̍i̍ le̍ nda̍. Kɛ̍ nda̍ 
bɛ̍ɛ̍ mi̍ ya̍a̍mɔ̍ɔ̍wa̍ dēl nda̍ chōo̍ ma̍ dīū nda̍ kpo̍u̍ mɛ̍ɛ̍ i̍ yɔ̍nu̍ŋ a̍ lɛ̄ŋīī fāŋgā fa̍ŋgā 
yɛ̍. Ma̍ wā ni᷅ŋ hāū i̍hi̍ni̍ chi̍e̍e̍ pīɔ̍m a̍ si̍ɔ̍mbu̍la̍ bɛ̍ndūla̍ŋ. 

25Ā chō īhīni̍ chi̍e̍e̍ pīɔ̍m nda̍ so̍vɛ̄i̍ya̍a̍ ndūa̍a̍ lātūlu̍, mi̍ sɛ̄īla̍ so̍vɛ̄i̍ya̍a̍ ndūa̍a̍ lā 
wā ndu̍ lā bālāā si̍lɔ̍. Nda̍ kpo̍u̍ a̍ mɔ̄ɔ̄ŋ fāŋndo̍ŋ nda̍ dīu̍ nda̍ ni̍, ndu̍yɛ̍ nda̍ a̍a̍ si̍nā 
ya̍ Mɛ̍lɛ̄ka̍ le̍. So̍vɛ̄i̍ya̍ ha̍ā ma̍ tōsā mi̍ sīōōŋīī bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ 
kpo̍u̍. Ndu̍yɛ̍ ā chō ni᷅ŋ hāū i̍hi̍ni̍ chi̍e̍e̍ pīɔ̍m, nda̍ wānāā wāŋnda̍ dīu̍ a̍ mɔ̄ɔ̄ŋ 
fāŋndo̍ŋ nda̍ lātūlu̍, a̍ si̍ɔ̍mbu̍la̍ bɛ̄ndūla̍ŋ. 

26“O̍ ko̍ŋ kɔ̍ɔ̍lī, lɛ̄ŋndē Mi̍si̍a̍kī le̍ŋ ni̍, a̍ lɛ̄ŋndē Tu̍bāā le̍ŋ, nda̍ bɛ̍ɛ̍ ā chō chi̍e̍e̍ 
pīɔ̍m, a̍ sɛ̄īla̍ so̍vɛ̄i̍ya̍a̍ ndāā ku̍ndāā bɛ̄ndūa̍a̍ lābālāā. Pūa̍a̍ ha̍ā nda̍ a̍a̍ si̍nā ya̍ 
Mɛ̍lɛ̄ka̍ le̍. Ma̍ tōsā mi̍ sīōōŋīī bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ kpo̍u̍. 

27Ndu̍yɛ̍ mɛ̄ɛ̍ pūa̍a̍ ha̍ā ā vi̍, ā chɔ᷄ nda̍ chɔ̄ lēbɛ̄ɛ̄, mɛ̄ɛ̍ nda̍ chɔ̍ wānāā kpāāyāā 
bɛ̍ndūāā māsīndīa̍a̍ yɛ̍ le̍. Wānāā kpāāyāā bɛ̍ndūāā māsīndīa̍a̍ ha̍ā ki̍nɛ̍i̍, mɛ̄ɛ̍ nda̍ 

wa̍ nda̍ chɔ̄ɔ̍, ma̍ chɔ̄ nda̍ ā dōvīa̍ŋ le̍nde̍ o̍ wōlɔ̄ɔ̄lā ndāla̍ chɔ̄ūla̍ŋ ni᷄ŋ, mɔ̄ɔ̄ŋ nda̍a̍ŋ 
fāŋndo̍ŋ ni̍, nyɛ̄lā kālā ka̍lālā so̍vɛ̄i̍ya̍ ā sɔ̄ŋgā o̍ lābā le̍ nda̍ māndāa̍ o̍ sɔ̍ŋgɔ̄ɔ̍ ni᷄ŋ 
nda̍ŋ ni̍, la̍ŋ kpo̍u̍ lā wa̍ nda̍ lā sāāyi̍a̍ŋ le̍kɔ̍ɔ̍ ma̍ chɔ̄ nda̍. Ma̍ tōsā mi̍ sīōōŋīī 
bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ kpo̍u̍. 

28“Wāŋnda̍ I̍chi̍pī, nyɛ̄ o̍ nyɛ̍ yɔ̍nu̍ŋ a̍ lɛ̄ŋīi̍ kɛ̍ɛ̍ he̍ī ya̍ Mɛ̍lɛ̄ka̍ ve̍, lɛ̄ŋīī nda̍ dīu̍ 
wānāā ndāa̍ a̍ mɔ̄ɔ̄ŋ fāŋndo̍ŋ nde̍, nya̍ bɛ̍ɛ̍ le̍nde̍ ko̍ni̍ i̍ yɔ̍nūŋ ni̍ŋ a̍ nya̍ ni̍. 

29“Māsā bɛ̍ndōo̍ le̍ I̍dɔ̄m ni̍, māsāa̍ ndūāā pɔ̍mbūa̍a̍ ni̍, nda̍ kpo̍u̍ ā chō hāū chi̍e̍e̍ 
pīɔ̍m. Wāŋnda̍ ha̍ā ā wa̍ wānāā kpāāyāā bɛ̍ndū o̍ chi̍e̍ēŋndo̍ ni᷄ŋ. Kɛ̍ a̍ kpāāya̍ ndā 
ko̍ŋ kpo̍u̍, mi̍ ya̍a̍mɔ̍ɔ̍wa̍a̍ ndāa̍ hu᷄ŋ de᷅l nda̍ chōo̍ ma̍ dīū nda̍, mɛ̄ɛ̍ i̍ yɔ̍nu̍ŋ a̍ lɛ̄ŋīi̍ 
kɛ̍ɛ̍ ya̍ Mɛ̍lɛ̄ka̍ ve̍ ī pīlɛ̍i̍ yɛ̍. Wāŋnda̍ ha̍ā ā chō hāū chi̍e̍e̍ pīɔ̍m, lātūlu̍ nda̍ wānāa̍ 
kɛ̍ɛ̍ ya̍ Mɛ̍lɛ̄ka̍ wa̍. 

30“Māsāā bɛ̍ndūa̍a̍ wa̍ bā lūāŋndo̍ wa̍ ni̍, a̍ wāŋnda̍ kpo̍u̍ o̍ lɛ̄ŋndē Sa̍i̍dɔ̄ŋnde̍ŋ 
ni᷄ŋ, nda̍ kpo̍u̍ ā chō chi̍e̍e̍ pīɔ̍m. Wāŋnda̍ ha̍ā, ā wa̍ wānāā kpāāyā bɛ̍ndū o̍ 
chi̍e̍ēŋndo̍ ni᷄ŋ. Ma̍ tōsā mi̍ sīōōŋīī bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ kpo̍u̍. 
Ndu̍yɛ̍ wāŋnda̍ ha̍ā ma̍ kɛ̄ɛ̄ ya̍. Kɛ̍ nda̍ kpo̍u̍ ā chō ni᷅ŋ hāū chi̍e̍e̍ pīɔ̍m a̍ si̍ɔ̍mbu̍la̍ 
bɛ̍ndūla̍ŋ, lātūlu̍ nda̍ wānāā nda̍ dīu̍ a̍ mɔ̄ɔ̄ŋ fāŋndo̍ŋ nda̍. 

31“Tē Māsā bɛ̍ndōo̍ I̍chi̍pī o̍ ko̍ma̍l wāŋnda̍ ha̍ā kpo̍u̍ chi̍e̍e̍ pīɔ̍m pɛ̍, mi̍ chē bɛ̍ɛ̍ 
ma̍ dīū so̍vɛ̄i̍ya̍a̍ ndūa̍a̍ sɛ̍lɛ̍ bɛ̍ndōo̍ a̍ mɔ̄ɔ̄ŋ fāŋndo̍ŋ ni̍, kɛ̍ ō chō kɔ̄l nyɔ̄ɔ̄lāa̍ sɔ̄lā.” 
Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ wo̍ cho̍ ko̍ŋ ni̍. 

32“Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī māā, māsā bɛ̍ndōo̍ I̍chi̍pī o̍ to̍sa̍ mi̍ 
sīōōŋīī bɛ̄ndūe̍i̍ bīī wāŋnda̍ o̍ chi̍e̍ēŋndo̍ ni᷄ŋ. Kɛ̍ ndu̍ ni̍, so̍vɛ̄i̍ya̍a̍ ndūāā ku̍ndāā 
bɛ̄ndūa̍a̍ ni̍, ā chō nda̍ dīū a̍ mɔ̄ɔ̄ŋ fāŋndo̍ŋ, mā kɔ᷄ wa᷅ chi̍e̍e̍ pīɔ̍m, nda̍ wānāa̍ kɛ̍ɛ̍ 
ya̍ wa̍ lātūlu̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

Īsi̍kīāā 33 

Mɛl̄ɛk̄a̍ Ya̍a̍wɛɛ̄ ̄o̍ sii̍ŋ̍gu̍u̍ Īsik̍īa̍a̍ wānā mɛŋ̍gɛl̄āā le̍ Is̍ɔl̄ūɛī̄ 
(Īsi̍kīāā 3:16-21) 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, di̍mūl wa̍nāā nūmnda̍ māā ya̍ Mɛ̍lɛ̄ka̍ I̍ 
di̍mi̍ ma̍a̍, tē I̍ dɔ̍ɔ̍nu᷄ŋ tu̍mbe̍ a̍ lɛ̄ŋnde̍ŋ pɛ̍ le̍ yɔ̄ŋ ndā wɔ̍ɔ̍ŋndo̍, mī kɛ̍ɛ̍si̍a̍a̍ le̍ le̍ŋ 
mālɔ̄ɔ̍ ya̍a̍mɔ̍ɔ̍wa̍ o̍ bā, wānāa̍ cho̍ o̍ lɛ̄ŋndē lēŋ ni᷄ŋ nda̍ tē ā tūēī a̍ ndi̍ o̍kɔ̄ɔ̄ pɛ̍, 
hɛ̄līo̍o̍ nda̍ hɛ̄lī wa̍nā pi᷅lɛ̍ nda̍ tɛ̄ɛ̄ŋ ni̍, mā kɛ̄si̍ ndu̍ īnɛ̍, le̍ mbō wa̍ mɛ̄ŋgɛ̄lāa̍. 

3Tē wānā ko̍ŋ ō chē ya̍a̍mɔ̍ɔ̍wa̍ hūnɔ̄ɔ̍ pɛ̍, ō hɔ᷄ŋ bu̍lo̍o̍, le̍ wāŋnda̍ dīmūllo̍ māā 
ya̍a̍mɔ̍ɔ̍wa̍ hi᷄ŋ. 

4Wānā o̍ wāna̍ tu̍e̍ī bu̍lu̍ ko̍ŋ pɛ̍ mbō sāāla̍ŋ te̍, mī ya̍a̍mɔ̍ɔ̍wa̍ hu᷄ŋ di̍ī ndu̍, wānā 
ko̍ŋ ndu̍ pi̍la̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ ni̍, 

5kāni̍ fo̍ndōle̍, ō tūēī bu̍lo̍o̍ ō sāāla̍ŋ te̍. Le̍la̍ŋ ndu̍ pi̍la̍ tɔ̍ɔ̍ya̍ŋ pīɔ̍m ndɔ̄ɔ̍ ō wā cho̍o̍ 
ni̍. Tē ndu̍ o̍o̍ ya̍ŋ nīla̍ŋ o̍ nyɛ̄ wānā mɛ̍ŋgɛ̄lāa̍ ō dīmi̍ wo̍ pɛ̍, yōōmū ndɔ̄ɔ̍ wa̍ 
chīndā. 

6Kɛ̍ tē wānā mɛ̍ŋgɛ̄lāā nda̍ kɛ̄si̍ wo̍ ō chē ya̍a̍mɔ̍ɔ̍wa̍ hūnɔ̄ɔ̍ pɛ̍, mbō hɔ̍ŋ bu̍lo̍o̍ le̍ 
wāŋnda̍ dīmūllo̍ le̍, mbō lo̍ o̍ ko̍ŋ mī ya̍a̍mɔ̍ɔ̍wa̍ hu᷄ŋ de᷄l nda̍ chōo̍ mā dīu̍ nda̍, mī 
wānāā kāŋ ā lo̍ o̍ yɔ̄ŋndā ndāla̍ wɔ̍ɔ̍ŋnda̍ŋ ni᷄ŋ mā vī pɛ̍, wānā mɛ̍ŋgɛ̄lāā kōŋ, ndu̍ 
tɔ̍ɔ̍ya̍ŋ pīɔ̍m ndāa̍ ō wā cho̍o̍ ni̍. 

7“Le̍la̍ŋ nūm wāna̍ chi̍o̍o̍ Īsi̍kīāā, I̍ si̍i̍ŋgu̍u̍ nu̍m māā wānā mɛ̄ŋgɛ̄lāa̍, le̍ wāŋnda̍ 
I̍sɔ̄lūɛ̄ī kpo̍u̍. Tē I̍ dɔ̍ū nu̍m nyɛ̄ o̍ nyɛ̄ o̍ sōndō pɛ̍ le̍ nda̍, mī di̍mu̍l nu̍m le̍ mā kɔ̍ 
si̍lā nda̍, ā nɔ̄ mā kɔ̍ si̍lā nda̍. 

8Tē I̍ dɔ̍ɔ̍nu᷄ŋ tu̍mbe̍ a̍ wāna̍ yɔ̄ŋ wɔ̄ɔ̍ŋnda̍ pɛ̍, mī kɛ̍ɛ̍si̍a̍a̍ le̍ ndu̍ dīyɔ̄ɔ̍, mā ku̍e̍ mā 
kɔ̍ si̍lā ndu̍ mbō ma᷄l yɔ̄ŋndā ndɔ̄la̍ wɔ̍ɔ̍ŋnda̍ŋ te̍, mī wānā ko̍ŋ lo̍ o̍ yɔ̄ŋndā ndɔ̄la̍ 
wɔ̍ɔ̍ŋnda̍ŋ ni᷄ŋ mbō vī pɛ̍, nūm ya̍ I̍ ha̍ndū tɔ̍ɔ̍ya̍ŋ pīɔ̍m ndɔ̄ɔ̍ chōo̍ ni̍. 

9Kɛ̍ tē a̍ si̍la̍ wāna̍ yɔ̄ŋ wɔ̄ɔ̍ŋndo̍ ho̍ō pɛ̍, mbō chɛ᷄l le̍ yɔ̄ŋndā ndɔ̄la̍ wɔ̍ɔ̍ŋnda̍ŋ 
mālɔ̄ɔ̍ le̍, mbō lo̍ lēni᷄ŋ mbō vī pɛ̍, mɛ̄ɛ̍ a̍ chi̍i̍ndi̍a̍a̍ nūm pi̍la̍.” 

A̍ mɛɛ̄ ̍Mɛl̄ɛk̄a̍ bīī wa̍nā o̍ wānā yɛ ̍o̍kɔɔ̄ ̄
10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ dīmūl la̍ āā, “Wāna̍ chi̍o̍o̍ 
Īsi̍kīāā, wāŋnda̍ I̍sɔ̄lūɛ̄ī a̍ cho̍ ŋɔ̄ɔ̄chīa̍ŋndo̍ māā nyɛ̄ pālāa̍ to᷅l nda̍ chōo̍ le̍ yɔ̄ŋndā 
ndāla̍ wɔ̍ɔ̍ŋnda̍ŋ ndo̍ ō chō ō bɔ̄ɔ̍, māā ō hīōū nda̍ māyōōmū, ā nɔ̍lā mā fūla̍ lēni᷄ŋ 
te̍. 

11Īsi̍kīāā, di̍mu̍l wa᷅ŋnda̍ I̍sɔ̄lūɛ̄ī, māā Mɛ̄lɛ̄ka̍ dīmi̍ āā, ‘Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, I̍ ve᷅ a̍ kɔ̄l kɛ̄ndɛ̄ le̍ wāna̍ yɔ̄ŋ wɔ̄ɔ̍ŋndo̍ chɔ̄ɔ̍, 
mbō lo̍ o̍ yɔ̄ŋndɔ̄ wɔ̍ɔ̍ŋndo̍ ni᷄ŋ mbō vī le̍. I̍ ye̍e̍mā mī wāna̍ yɔ̄ŋ wɔ̄ɔ̍ŋndo̍ ō ma᷄l 
yɔ̄ŋ ndɔ̄ wɔ̍ɔ̍ŋndo̍, mbō hīōū lāchī a̍ wāa̍ yōōmū. Le̍la̍ŋ nya̍ wāŋnda̍ I̍sɔ̄lūɛ̄ī, lā ma᷄l 
yɔ̍ŋndā nyāla̍ wɔ̍ɔ̍ŋnda̍ŋ, mī lā mūli̍ŋ nāa̍ ya̍ Mɛ̍lɛ̄ka̍ chūā. Le̍ yɛ̄ɛ̍nɛ̍ nya̍ yēēma̍ yɛ̄ 
le̍ pīɔ̍mndo̍ sɔ̄lāa̍?’ ” 

12“Wāna̍ chi̍o̍o̍ Īsi̍kīāā, di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ dīmi̍ māā, wāŋnda̍ 
I̍sɔ̄lūɛ̄ī, ā yɔ̍ŋ bɛ̍ɛ̍ mī wāŋndo̍ wa̍ wānā kɛ̍ndɛ̄ ya̍ Mɛ̍lɛ̄ka̍ o̍ hɔ̄l, kɛ̍ tē wānā ko̍ŋ 
fa̍ŋa̍ŋ o̍ nɛ̄i̍ tōnya̍a̍ chōo̍ pɛ̍, mbō mūli̍ŋ yɔ᷅ŋ wɔ̄ɔ̍ŋndo̍ tōsāa̍, wānā ko̍ŋ pīɔ̍mndo̍ o̍ 
sɔ̍lā ni̍. Ndu̍yɛ̍, dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̄ wānā ko̍ŋ ndu̍ o̍o̍ to̍sa̍ pāāndū, ō nɔ̍lā 
mbō chīīndi̍a̍a̍ yōōmū ndɔ̄ɔ̍ le̍. Kɛ̍ tē ō wa̍ pɛ̍, mī wāna̍ yɔ̄ŋ wɔ̄ɔ̍ŋndo̍ ō ma᷄l yɔ̄ŋ 
ndɔ̄ wɔ̍ɔ̍ŋndo̍, mbō mūli̍ŋ nāa̍ ya̍ Mɛ̍lɛ̄ka̍ chūā, wānā ko̍ŋ chīīndīa̍a̍ ya̍ I̍ chi̍i̍ndīāā 
ndu̍ ni̍, mī ma̍l ndu̍ le̍ yɔ̄ŋ ndɔ̄ wɔ̍ɔ̍ŋndo̍. Kɛ̍ wāna̍ tōnya̍a̍ ndu̍, tē ō fāŋa̍ŋ o̍ nɛ̄i̍ 
tōnya̍a̍ chōo̍ pɛ̍, mbō wōu̍ bāla̍ŋ o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ, pīɔ̍mndo̍ o̍ sɔ̍lā ni̍. 

13Ā yɔ᷄ŋ bɛ̍ɛ̍ mī chu̍e̍l wāna̍ tōnya̍a̍ būŋgɛ̄i̍, le̍ ndu̍ yōōmū vīlɛ̄īyo̍ kīo̍o̍, kɛ̍ tē wānā 
ko̍ŋ fa̍ŋa̍ŋ o̍ nɛ̄i̍ tōnya̍a̍ chōo̍ pɛ̍, mbō yīya̍ŋ māā tōnya̍ ndɔ̍ o̍ to̍sa̍ pāāndū wo̍, ō 
nɔ̄lā mbō chīīndi̍a̍a̍ ndu̍ pɛ̍, wānā ko̍ŋ pīɔ̍mndo̍ o̍ nɔ̍ ni̍ mbō sɔ̄la̍. Nyɛ̄ o̍ nyɛ̄ wānā 
ko̍ŋ ndu̍ o̍o̍ to̍sa̍ pa̍a̍ndū, ya̍ Mɛ̍lɛ̄ka̍ I̍ lo̍o̍nūŋ a̍ ndu̍ le̍, tōsāa̍ ya̍ I̍ to̍sā ni̍ mbō sɔ̄la̍ 
pīɔ̍mndo̍. 

14Ndu̍yɛ̍ ā yɔ᷄ŋ bɛ̍ɛ̍, mī di̍mu̍l wāna̍ yɔ̄ŋ wɔ̄ɔ̍ŋndo̍, māā ō chō wu̍ le̍ yɔ̄ŋndā ndɔ̄la̍ 
wɔ̍ɔ̍ŋnda̍ŋ, kɛ̍ tē ō ma᷄l yɔ̄ŋndā ndɔ̄la̍ wɔ̍ɔ̍ŋnda̍ŋ pɛ̍, mbō mūli̍ŋ nyɛ̍ bɛ̍nda̍ wo̍ 
tōsāa̍, 

15tē wāŋndo̍ lēndu̍l ndu̍ nyɔ̄ɔ̍ pɛ̍, ō ku̍u̍nāŋ nyɛ᷅ kōŋ te̍, tē ō chīīmbu̍u̍ nyɛ̄ pi̍la̍ pɛ̍, 
ō mīŋgi̍, ndu̍yɛ̍ mbō tōl sāwāla̍ to̍sā mbō hīōū lāchī a̍ wāa̍ yōōmū la̍ŋ kɔ̄ɔ̄lī pɛ̍, 
ndu̍yɛ̍, mbō pɛ̄ŋgi̍ yɔ̄ŋ wɔ̄ɔ̍ŋndo̍ tōsāa̍ pɛ̍, wānā ko̍ŋ hīōūwɔ̄ɔ̍ o̍ hi̍a̍ū la̍chi̍ a̍ wāa̍ 
yōōmū ni̍, ō vi᷅ le̍. 

16Ndu̍yɛ̍, yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wānā ko̍ŋ ō tōsa̍, mālɔ̄ɔ̍ ya̍ I̍ ma᷅l ndu̍ le̍ ndu̍ ni̍, mī 
chi̍i̍ndi̍a̍a̍ ndu̍, kāni̍ fo̍ndōle̍, le̍ mɛ̄ɛ̍ o̍ ma̍l yɔ̄ŋndā ndɔ̄la̍ wɔ̍ɔ̍ŋnda̍ŋ, mbo̍ mūli᷄ŋ 
sɔ̍ɔ̍ŋ bɛ̍nda̍ wo̍ŋ tōsāa̍ yɛ̍.” 

17“Nyɛ̄ kōŋ wānāā nūmnda̍ I̍sɔ̄lūɛ̄ī a̍ di̍mi̍ ni̍ māā ya̍ Mɛ̍lɛ̄ka̍ I̍ se̍ndu̍ le̍. Kɛ̍ ndu̍yɛ̍, 
ō cho̍ ya̍ le̍ kɛ̍ɛ̍ sāndɔ̄ɔ̍ le̍, nda̍ wāŋnda̍ I̍sɔ̄lūɛ̄ī nda̍ se̍ndu̍ le̍ ni̍. 

18Tē wāna̍ cho̍ sa̍kpō ya̍ Mɛ̍lɛ̄ka̍ o̍ hɔ̄l lo̍ ō fa̍ŋa̍ŋ o̍ nɛ̄i̍ tōnya̍a̍ chōo̍ pɛ̍, mbō mūli̍ŋ 
yɔ᷅ŋ wɔ̄ɔ̍ŋndo̍ tōsāa̍, pīɔ̍mndo̍ wānā ko̍ŋ ō sɔ̄lā ni̍. 

19Ndu̍yɛ̍ tē wāna̍ yɔ̄ŋ wɔ̄ɔ̍ŋndo̍ ō ma᷄l yɔ̄ŋ ndɔ̄ wɔ̍ɔ̍ŋndo̍ pɛ̍, mbō mūli̍ŋ nyɛ᷅ cho̍ 
sa̍kpo̍ ya̍ Mɛ̍lɛ̄ka̍ o̍ hɔ̄l lo̍ tōsāa̍ pɛ̍, mɛ̄ɛ̍ wānā ko̍ŋ ō chīīndi̍a̍a̍ ndu̍ pi̍la̍. 

20Kɛ̍ mi̍ nya̍ wāŋnda̍ I̍sɔ̄lūɛ̄ī nya̍ dīmī māā ya̍ Mɛ̍lɛ̄ka̍ I̍ sēndu̍ le̍. Kɛ̍ ndu̍yɛ̍, nya̍ 
wāŋnda̍ I̍sɔ̄lūɛ̄ī, nyɛ̄ o̍ nyɛ̄ nya̍ chō tōsāa̍, lā chō hūnɔ̄ɔ̄ dɛ̍nɛ̍ pa̍lāā bɛ̄ndōo̍ sɔ̄lā le̍ 
ndu̍, wānā o̍ wānā mɛ̄ɛ̍ kūɛ̍ɛ̍la̍ nu̍mnda̍ŋ lā wā yɛ̍.” 

Yōōŋgōo̍ a̍ mɛɛ̄ ̍ya̍a̍mɔɔ̍̍wa̍ bīī Chūlu̍sɛl̄ɛm̄ yɛ ̍o̍kɔɔ̄ ̄
21Wɔ̄sī na̍a̍ ŋ̄ chīŋa̍ wɔ̄sīla̍ŋ tɔ̍ a̍ lā tīɔ̍ɔ̍ŋ o̍ bīyɔ̄ɔ̍ ni᷄ŋ ndo̍, pāŋgi̍i̍ tɔ̍ve̍, mālɔ̄ tɔ̍ a̍ lē 
ŋūɛ̍ɛ̍nu̍ o̍ wɔ̄sī kōŋ ni᷄ŋ, mi̍ wānāa̍ hɛ̍lu᷄ŋ Chūlu̍sɛ̄lɛ̄m ma̍ nyāānu᷄ŋ nda̍, ō pīlɛ̍ 
kōmāl la̍ Ba̍bi̍lɔ̄ŋ. Mbo̍ hu᷄ŋ di̍mūl la̍ māā ya̍a̍mɔ̍ɔ̍wa̍ bīī Chūlu̍sɛ̄lɛ̄m. 

22Kɛ̍ lɔ̍ɔ̍pa̍ mi̍ yōōŋgōo̍ ho̍ō ō kōmāl la̍, īchɔ̄llo̍, mi̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō 
tūāl la̍ kɔ̄ɔ̄lī. O̍ ko̍ŋ, mi̍ Mɛ̄lɛ̄ka̍ kūmbī ya̍ sōndōo̍ le̍ mi̍ ka̍ndu̍ vɛ̄lɛ̄ sūɛ̍i̍. Mɛ̄ɛ̍ nda̍ 
hu᷄ŋ di̍mūl la̍ yōōŋgōo̍ ho̍ō īdīi̍yo̍, ya̍ i̍i̍ nɔ̍lā ni᷅ŋ mī ya̍ i̍i̍ so̍ō. 

A̍ yɔŋ̄ndā wɔɔ̄ŋ̍ndā wāŋnda̍ Is̍ɔl̄ūɛī̄ o̍kɔɔ̄ ̄
23O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

24Mbo̍ dīmūl la̍ āā, “Wāna̍ chi̍o̍o̍ Īsi̍kīāā, wānāā lo̍ yōōmū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, 
o̍ chi̍e̍e̍ŋ pɔ᷅mndo̍ŋ ni᷄ŋ nda̍, ā chō dīmīo̍o̍ āā, ‘E̍bīlāha᷅m o̍ wa̍ ndu̍ pīlɛ̍ kpe̍, mi̍ 
Mɛ̄lɛ̄ka̍ kē ndu̍ lɛ̄ŋndē I̍sɔ̄lūɛ̍i̍le̍ŋ kpo̍u̍ māā nyɛ̄ ndɔ̄. Nāa̍ wānā pi̍lɔ̍ɔ̍ ō sɔ̄la̍ wɔ̄ 
lɛ̄ŋnde̍ŋ nde᷅ŋ kpo̍u̍, bāā na̍a̍ ŋ̍ cho̍ ha̍ā ku̍ndā bɛ̄ndōo̍ wa̍ Mɛ̄lɛ̄ka̍ kɛ̄ɛ̄ na̍a̍ le̍ŋ kē 
ni̍ māā nyɛ̄ na̍a̍?’ 

25“Di̍mu̍l wa᷅ŋnda̍ ha̍ā māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, 
‘Wāŋnda̍ I̍sɔ̄lūɛ̄ī, lā chō vīsīo̍ŋ dīo̍o̍ a̍ kōo̍wa̍ŋ lēni᷄ŋ, mī lā sōōlūū nyɛ᷅m 
chēle̍ŋndo̍ŋ māā mɛ̄lɛ̄ka̍ā nyā, ndu̍yɛ̍ mī lā dīū wa᷅ŋndā chīe̍e̍ya̍, le̍ sa̍bū yɛ̄ɛ̍nɛ̍ 
nya̍ yīyāŋ yɛ̍ māā lɛ̄ŋnde̍ŋ nde᷅ŋ lē wā le̍ nyɛ᷅ nya̍? 

26Mɔ̄ɔ̄ŋ nya̍ŋ fāŋndo̍ŋ, mu̍ŋ nya̍ tīīnda̍ŋ le̍ nya̍ mālāa̍ ni̍. Sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ 
tūl bɛ̄ndōo̍ wo̍ŋ, mu̍ŋ nya̍ hīāū la̍chi̍ a̍ tōsāa̍ ni̍. Ndu̍yɛ̍, nya̍ kpo̍u̍ mi̍ lā wā sūūndāa̍ 
a̍ lāāndāā wānāā nya̍ chīɛ̄ɛ̄li̍āŋnda̍. Vɛ̄ɛ̍nɛ̍ lēŋnde̍ŋ lē wā yɛ̍ nyɛ̄ nyā?’ 

27“Di̍mu̍l wa᷅ŋnda̍ I̍sɔ̄lūɛ̄ī māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ 
po̍, mɛ̄ɛ̍ mī to̍sa̍ mī dɛ̍nɛ̍ pa̍lāā bɛ̄ndōo̍ ō tōl nda̍ chōo̍. Wānā o̍ wāna̍ lo̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ, ma̍ wā o̍ chi̍e̍e̍ŋ pɔ᷅mndo̍ŋ ni᷄ŋ, ā chō nda̍ dīū a̍ mɔ̄ɔ̄ŋ fāŋndo̍ŋ. A̍ 
cho̍ yōndōla̍ŋ ni᷄ŋ nda̍, I̍ cho̍ tōsā mī vīsīa̍a̍ dē dīāllūŋ nda̍ŋ. Ā cho̍ vīŋi᷄ŋ o̍ 
fo̍ndāŋndā kālā ka̍lāla̍ cho̍ lā bɛ̄ɛ̄ndīāā le̍ nda̍ māndāa̍ la̍ŋ, a̍ o̍ būūlūla̍ŋ ni᷄ŋ nda̍, 
nāālā wɔ̄ɔ̍ŋnda̍ŋ la̍ cho̍ nda̍ dīū ni̍. 

28I̍ cho̍ tōsā mī lɛ̄ŋndē I̍sɔ̄lūɛ̍i̍le̍ŋ lē pīɔ̍l mī lē si̍mnu᷄ŋ pɔ᷅mndo̍, nāa̍ wāna̍ chi̍e̍e̍ o̍ 
che᷅l te̍ wa̍. O̍ ko̍ŋ, kpāāyā bɛ̍ndū wāŋnda̍ I̍sɔ̄lūɛ̄ī a̍ ti̍i̍nda̍ŋ ma̍ wā yōŋgāa̍ kīōlɔ̄ɔ̍ 
wo̍, mī kpāāya̍ ndā ko̍ŋ ō mɛ̄ɛ̄lu̍. Pēmbo᷄ŋ chō sīmnɔ᷄ŋ pɔ᷅mnda̍ŋ, nāa̍ wāna̍ chi̍e̍e̍ 
o̍ ke̍e̍kū bɛ̍ɛ̍ le̍ wa̍. 

29Lɛ̄ŋndē I̍sɔ̄lūɛ̍i̍le̍ŋ kpo̍u̍ I̍ cho̍ le̍ŋ hūnɔ̄ɔ̄ tɛ̄ɛ̄mbūū, mī to̍sa̍ mī lē sīmnu᷄ŋ pɔ᷅mndo̍, 
kāni̍ fo̍ndōle̍, le̍ sɔ̄ɔ̍ŋ wɔ̍ɔ̍ŋ nda̍ tōsa̍ wo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍ wo̍ŋ. 
O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

A̍ mɛɛ̄ ̍nyɛ ̄wāna̍ su̍a̍ā le̍ Mɛl̄ɛk̄a̍ wo̍ ō dīmī wo̍ ō yɔn̄ūŋ niŋ̍ yɛ ̍o̍kɔɔ̄ ̄
30O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Wāna̍ chi̍o̍o̍ Īsi̍kīāā, wāŋnda̍ 
I̍sɔ̄lūɛ̄ī a̍ cho̍ sūɛ̍i̍ a̍ nūm o̍kɔ̄ɔ̄ kpe̍e̍kpe̍i̍, o̍ dīōlā sāāsa̍ chi̍o̍o̍ ni̍, a̍ o̍ chīɛ̄īlā ndāla̍ŋ 
dīōla̍ŋ. Ā chō dīmu̍la᷅ŋndo̍ āā, ‘Ŋ̄ kɔ̄ŋnu᷅ŋ lɛ̄ hāū, nāa̍ wāna̍ su̍a̍ā le̍ Mɛ̄lɛ̄ka̍ wo̍ chūā, 
mī ŋ̄ kɔ᷄ tu̍e̍ī yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ ke̍ ndu̍ wo̍.’ 

31Ndu̍yɛ̍ nda̍ kpo̍u̍ mā kōōndi̍āŋ mā hīŋ nāa̍ nūm chu̍a̍ le̍ nu̍m nīla̍ŋ yāŋɔ̄ɔ̍. Mā 
hu᷄ŋ cha᷅l nu̍m lāchī māā wānāā nī, mā tūēī nyɛ̄ ŋ̄ dīmūl nda̍ wo̍, kɛ̍ ā chɛ᷅l mā tōsa̍ 
ndu̍ le̍. A̍ lāsōndō ko̍ni̍ nda̍ chɔ̄m ni̍ māā ā kāāla̍ ya̍, kɛ̍ kɔ̄ltā ndāla̍ŋ lā chōŋnu᷄ŋ o̍ 
tɔ̄nɔ̄la̍ nda̍ sɔ̄lā o̍ ka̍fāla̍ŋ ni᷄ŋ nda̍ŋ. 

32Ā chūa̍ nu̍m māchūāā mɛ̄ɛ̍ wāna̍ nyɛ̄ chāa̍ ō chō nu̍a̍ā yɛ̍. Mɛ̄ɛ̍ wāŋnda̍ 
chūūŋgi̍āŋ nu̍a̍ā le̍ hūnɔ̄ɔ̍ wāna̍ cha̍ā to̍wāa̍ chāā bɛ̄ndōo̍ lɔ̄ɔ̍ mbō sōlī cho̍ndu̍ŋ 
kɛ̍ndɔ̍ŋ ndo̍ nīla̍ŋ yāŋɔ̄ɔ̍ yɛ̍, le̍nde̍ nda̍ chūūŋgi̍āŋ na̍a̍ pi᷅lɛ̍ le̍ nu̍m hūnɔ̄ɔ̍ nīla̍ŋ 
yāŋɔ̄ɔ̍ ni̍. Kɛ̍ ndu̍yɛ̍ nyɛ̄ o̍ nyɛ̄ ŋ̄ dīmu̍l nda̍ le̍ tōsāa̍, ō pīlɛ̍ bɛ̍ɛ̍ ā chɛ᷅l mā tōsa̍ ndu̍ 
le̍. 

33Kɛ̍ tē nyɛ̄ ŋ̄ dīmi̍ wo̍ ō yɔ̄nu̍ŋ pɛ̍, ndu̍yɛ̍ ō chō yɔ̄nɔ᷄ŋ le̍kɛ̍ndɛ̍ī, o̍ ko̍ŋ nda̍ chō 
sīnā ni̍, māā a̍ tōnya̍ kpe̍e̍kpe̍i̍ wāna̍ su̍a̍ā le̍ Mɛ̄lɛ̄ka̍ wo̍ ō wa̍ nda̍ tɛ̄ɛ̄ŋ.” 

Īsi̍kīāā 34 

Mɛl̄ɛk̄a̍ sōō a̍ wānāā māndāā lāsāa̍ Is̍ɔl̄ūɛī̄ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbō dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l wa̍nāā māndāā lāsāa̍ I̍sɔ̄lūɛ̄ī a̍ nyɛ̄ 
pālāa̍ ko̍māl ni̍ŋ nda̍ wo̍ o̍kɔ̄ɔ̄, nda̍ yɔ̍nūŋ ni̍, māā wāŋ bɛ̄ndūa̍a̍ I̍sɔ̄lūɛ̄ī. Pɛ̍ɛ̍sa̍ nda̍ 

mā di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, ‘Nya̍ wānāā 
māndāā lāsāa̍ I̍sɔ̄lūɛ̄ī, nyɛ̄ pālāā bɛ̄ndōo̍ wā ni̍ŋ le̍. Lā būūla̍ŋ le̍ nya̍ pi̍la̍ mbo̍ hīāū 
sāā nīa̍a̍. Wānā ma̍ndāā lāsāa̍, ō cho̍ ndu̍ le̍ ma̍ndā sa̍a̍ ndūa̍a̍ le̍? 

3Lā chō sāā che̍lu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ dīūwo̍, mī lā dīā vi̍sīŋ ndāa̍ŋ māchūɛ̄īyo̍ŋ, 
ndu̍yɛ̍ mī lā wōōnūŋ nyɛ̍lā nda̍ tōōsīāā a̍ yīīŋīī ndɛ̄i̍ la̍ŋ. Kɛ̍ lā būūla̍ŋ le̍ nda̍ nyɛ̄ 
dīāā kē le̍. 

4Sa̍a̍, ā nda̍ a̍a̍ nɔ̍ kpa̍a̍yā o̍ kpāāyā le̍ wa̍, lā māla̍ nda̍ le̍, lā chi̍ɔ̍ū a̍ wa̍ a̍ nāāla̍ŋ 
nda̍ le̍, a̍ nda̍ a̍a̍ yɔ̍ŋu̍lu̍ŋ nda̍, lā yīū yi̍u̍ nda̍ pāūve̍ le̍, ā nda̍ a̍a̍ la̍a̍si̍a̍ŋ nda̍, lā 
mīŋgi̍ nda̍ le̍, ā nda̍ a̍a̍ lo̍ wa̍, lā nūūwa̍ nda̍ le̍. Mi̍ lā wā nda̍ bīyɔ̄ɔ̍ ō kālā ka̍lā. 

5O̍ ko̍ŋ, mi̍ sāa̍ nīa̍a̍ ā pūūsi̍a̍ŋ ma̍ sɛ̄ŋi᷄ŋ kpo̍u̍, kāni̍ fo̍ndōle̍, wānā o̍ wānā ve̍ mbō 
hāndu̍ nda̍ hɔ̄lte̍ŋ kɔ̄ɔ̄lī, mbō mānda̍ nda̍ le̍. Mi̍ sāa̍ nīa̍a̍ ā sīmnu᷄ŋ ni̍ko̍ nyɛ̍ dīa̍a̍ 
le̍ vīsīāā bīyāa̍ kpo̍u̍ yo̍ndōla̍ŋ ni᷄ŋ. 

6Mi̍ lā māl nda̍ o̍ bā ndāa̍ chōo̍ ma̍ sɛ̄ŋi᷄ŋ, ma̍ tīū o̍ lɛ̄ŋnde̍ ni᷄ŋ kpo̍u̍. Ma̍ tīū o̍ 
pēmbūŋ pɔ̄mbɔ᷄ŋ chōo̍, a̍ o̍ pēmbūŋ bɛ̄ndo᷄ŋ chōo̍ kpo̍u̍. Wānā o̍ wānā ve̍ mbō 
hāndu̍ nda̍ hɔ̄lte̍ŋ kɔ̄ɔ̄lī, mbō nūūwa̍ nda̍ mbō mīŋgi̍ nda̍ nāa̍ pi᷅lɛ̍ le̍. 

7“ ‘Le̍la̍ŋ nya̍ wānāā māndāā lāsāa̍ ha̍ā, lā ya᷄ŋ ni᷅la̍ŋ, mī lā tūēī nyɛ̄ ya̍ Mɛ̍lɛ̄ka̍ 
Ya̍a̍wɛ̄ɛ̄ di̍mi̍ wo̍. 

8Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ āā, “Lā ma᷄l sāa̍ nīa̍a̍ mi̍ vīsīāā 
bīyāa̍ ā chīŋa̍la᷅ŋ nda̍, ma̍ dīū nda̍, mi̍ lā tōsā ma̍ sīmnu᷄ŋ nyɛ̍ dīa̍a̍ le̍ vīsīa̍a̍ kpo̍u̍, 
kāni̍ fo̍ndōle̍, nda̍ a̍a̍ nɔ̍ wa̍nā ma̍ndāā le̍. Nya̍ wānāā māndāā lāsāa̍, lā nūūwa̍ sa̍a̍ 
nīa̍a̍ le̍, le̍ nya̍ pi̍la̍ ko̍ni̍ nya̍ a̍a̍ bu̍u̍la̍ŋ ni̍, kɛ̍ lā būūla̍ŋ le̍ sāa̍ nīa̍a̍ le̍. 

9Le̍la̍ŋ, nya̍ wānāā māndāā lāsāa̍ ha̍ā, lā ya᷄ŋ ni᷅la̍ŋ mī lā tūēī nyɛ̄ ya̍ Mɛ̍lɛ̄ka̍ 
Ya̍a̍wɛ̄ɛ̄ di̍mi̍ wo̍. 

10Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, nya̍ wānāā māndāā lāsāa̍ 
ha̍ā, mɛ̄ɛ̍ mī tu̍si̍ nya̍ nyɛ̄ pālāa̍ chōo̍. I̍ cho̍ nya̍ sāa̍ nīa̍a̍ sōlī o̍ bā, mī to̍sa̍ fɛ̍ɛ̍ŋ a̍ 
fɛ̍ɛ̍ŋ bɛ̍ɛ̍ lā ve᷅ lɛ̍ wānāā māndāā le̍ nda̍ le̍. I̍ cho̍ tōsā lā bu̍u̍lāŋ ndɛ̍ le̍ nya̍ pi̍la̍ mbō 
hīōū sāa̍ nya̍ chō māndāa̍ wa̍ le̍. I̍ cho̍ nya̍ sāa̍ nīa̍a̍ sōlī o̍ bā, mī to̍sa̍ lā ve᷅ lɛ̍ nda̍ 
dīū mī lā dīā le̍.” ’ ” 

A̍ wānā ma̍ndāā lāsāā kɛn̄dɔɔ̄ ̍o̍kɔɔ̄ ̄
11Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ o̍ hi̍a̍ū lāchī a̍ sūɛ̍i̍. Mbo̍ dīmī āā, “Ya̍ 
pi̍la̍ I̍ cho̍ sāa̍ nīa̍a̍ nūūvīāā, mī chu̍u̍ŋgi̍a̍a̍ nda̍ kpo̍u̍ nāa̍ pi᷅lɛ̍, ndu̍yɛ̍ mī ya̍ pi̍la̍ I̍ 
ma̍nda̍ nda̍. 

12Mɛ̄ɛ̍ wānā ma̍ndāā lāsāa̍ ō nūūvīāā nu̍a̍ā sāa̍ ndūa̍a̍ la̍a̍si̍a̍ŋ nda̍, mbō chūūŋgi̍a̍a̍ 
nda̍ nāa̍ pi᷅lɛ̍ yɛ̍, le̍nde̍ ya̍ I̍ nu̍u̍vīāā ni̍ŋ sa̍a̍ nīa̍a̍ ni̍ mī chu̍u̍ŋgi̍a̍a̍ nda̍ kpo̍u̍ na̍a̍ 
pi᷅lɛ̍. Bā o̍ bā nda̍ sɛ̄ŋi̍ŋ, o̍ pāa̍le̍ nyūmmā bɛ̄ndūa̍ŋ mā tōl, mi̍ kpūndɛ̍ bɛ̄ndu̍ kōŋ 
ō kōma̍l nda̍ le̍ŋ chōo̍, I̍ cho̍ nda̍ nūūvīāā mī chu̍u̍ŋgi̍a̍a̍ nda̍ kpo̍u̍ na̍a̍ pi᷅lɛ̍. 

13Lēlɛ̄ŋ o̍ lēlɛ̄ŋ nda̍ chō, I̍ cho̍ nda̍ nūūvīāā tɛ̍ɛ̄ tɛ̍ɛ̄, mī so̍li̍ nda̍ o̍ lɛ̄ŋīī sūmīālīī kēŋ 
ni᷄ŋ, mī chu̍u̍ŋgi̍a̍a̍ nda̍ kpo̍u̍ na̍a̍ pi᷅lɛ̍, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ. I̍ cho̍ tōsā 

mā wa̍ di̍o̍la̍ŋ o̍ pēmbūŋ I̍sɔ̄lūɛ̍i̍yo̍ŋ chōo̍, a̍ o̍ pēēla̍ŋ kɔ̄ŋgɔ̍, ndu̍yɛ̍, a̍ bā o̍ bā 
wāŋndā chīe̍e̍ya̍ chō o̍ lɛ̄ŋnde̍ŋ ni᷄ŋ. 

14I̍ cho̍ tōsā mā wa᷄ bīl pūīyāā kɛ̄ndɛ̄ kɛ̍ndɔ̄ɔ̍ dīo̍o̍. Ā wānūŋ ni̍ŋ o̍ pēmbūŋ vīlɛ̄īyo̍ŋ 
I̍sɔ̄lūɛ̄ī cho̍o̍, ndu̍yɛ̍ mā hīnīŋ pɛ̍ŋgīo̍o̍ o̍ fo̍ndāŋ bīl kɛ̄ndɛ̄ kɛ̍ndɔ̄ɔ̍ ō chō wo̍. Ā wā 
ni̍ŋ bi᷅l kɛ̄ndɛ̄ kɛ̍ndɔ̄ɔ̍ dīo̍o̍ o̍ pēmbūŋ I̍sɔ̄lūɛ̍i̍yo̍ŋ chōo̍. 

15Ya̍ pi̍la̍ I̍ cho̍ sāa̍ nīa̍a̍ māndā, ndu̍yɛ̍ mī to̍sa̍ mā wa᷄ hīni̍ŋnda̍ŋ mā pɛ̄ŋgī. Ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍. 

16“Sāa̍ lo̍ wa̍, I̍ cho̍ nda̍ nūūwā, a̍ la̍a̍si̍a̍ŋ nda̍, mī mi̍ŋgi̍ nda̍, a̍ cho̍ ā yɔ̄ŋu̍lɛ̍i̍ya̍, mī 
yi̍u̍ yi̍u̍ nda̍ pāūve̍, ndu̍yɛ̍ a̍ nɔ̍ di̍a̍llūŋ kālā le̍ wa̍, mī ma̍la̍ nda̍. Kɛ̍ ā chēlu̍lɛ̍i̍ya̍ 
nda̍ tɛ̄ɛ̄ŋ ki̍nɛ̍i̍, a̍ a̍ nɔ̍ dīāllūŋ kāla᷄ŋ nda̍, I̍ cho̍ nda̍ tɛ̄ɛ̄mbūū, kāni̍ fo̍ndōle̍, ya̍ 
Mɛ̍lɛ̄ka̍ wānā ma̍ndāā lāsāā sa̍kpōo̍ ya̍ I̍ cho̍ ni̍. 

17“Ndu̍yɛ̍ nya̍ sāa̍ nīa̍a̍ ha̍ā, lā tūe̍i̍ nyɛ᷅ ya̍ Mɛ̍lɛ̍ka̍ Kpu̍lu̍ŋgūma̍ bɛ̄ndōo̍ dīmi̍ wo̍. I̍ 
cho̍ nya̍ yāmɛ̍i̍ kīlūl ā pīlɛ̍ŋ pi̍lɛ̍ŋ nda̍, mī hɛ̍li̍ sāa̍ kɛ̍ndīa̍a̍ sāa̍ tɛ̄ɛ̄ŋ, ndu̍yɛ̍ mī hɛ̍li̍ 
sāa̍ ko̍ndu̍a̍a̍ chūīŋāā tōōyīa̍a̍ tɛ̄ɛ̄ŋ. 

18Lā dē bīl kɛ̄ndɛ̄ kɛ̍ndɔ̄ɔ̍ lā hīni̍ kɔ̍l te̍, mi̍ lā nīɔ̄ū nīɔ̄ū o̍ tɔ̄ɔ̍ a̍ ŋ̄pēlū. Ndu̍yɛ̍ mi̍ lā 
kōl mɛ̄ŋmā kɛ̄ndɛ̄ kɛ̍ndīa̍ŋ, lā hīni̍ kɔ̍l te̍, mā nya̍ mɛ̄i̍ ya̍ŋ, mi̍ lā nīɔ̄ū nīɔ̄ū lēni᷄ŋ, 
mi̍ lā līndā ma̍ŋ. 

19Bīl nya̍ nīɔ̄ū ni̍ɔ̍u̍, mi̍ lā tɛ̄ɛ̄mbūū wo̍, ndu̍ sāa̍ nīa̍a̍ ā pīli̍a̍a̍ ā kūā di̍o̍o̍ ni̍. Ndu̍yɛ̍, 
pēēla̍ nya̍ nīɔ̄ū ni̍ɔ̍u̍ le̍ni̍ŋ, mi̍ lā līndā la̍ŋ nda̍ŋ, lo̍ŋ nda̍ kūā ko̍lɔ̄ɔ̍ ni̍. 

20“Le̍la̍ŋ nyɛ̄ ya̍ Mɛ̍lɛ̄ka̍ Kpu̍lu̍ŋgūma̍ bɛ̄ndōo̍ dīmi̍ wo̍ cho̍ ho̍ō ni̍. Ya̍ pi̍la̍ I̍ cho̍ 
yāmɛ̍i̍ kīōlɔ̄ɔ̄ sāā che̍lu̍lɛ̍i̍ya̍ tɛ̄ɛ̄ŋ, a̍ sāā nya̍vɛ̍i̍ya̍. 

21Kāni̍ fo̍ndōle̍, nya̍ sāa̍ nɔ̍ kpāāyāa̍ wa̍, mi̍ lā wā sāa̍ nɔ̍ kpa̍a̍yā le̍ wa̍ nyīndɔ̄ɔ̍ 
īkɛ̄i̍. Mi̍ lā wā nda̍ kūndīo̍o̍, mā sɛ̄ŋīŋ kpo̍u̍. 

22Kɛ̍ ndu̍yɛ̍, I̍ cho̍ sāa̍ nīa̍a̍ chīīndīāā, mī to̍sa̍ vīsīāā bīyāa̍ ā chi᷅ŋa̍la᷅ŋ ndɛ̍ nda̍, le̍ 
mā dīū nda̍ le̍. Ndu̍yɛ̍ I̍ cho̍ yāmɛ̍i̍ kīōlɔ̄ɔ̄, sāa̍ a̍ sāa̍ tɛ̄ɛ̄ŋ. 

23I̍ cho̍ wānā ma̍ndāā lāsāa̍ hɛ̄lī ō pīlɛ̍, mbō wa̍ nda̍ chōo̍, mbō mānda̍ nda̍, ndu̍ 
yɔ̍nūŋ ni̍, māā bu̍ɛ̍ī nūu̍ Dēēve̍. Ndu̍ cho̍ wā wāna̍ ndā māndāa̍ ni̍, ndu̍yɛ̍ ō chō 
nda̍ mānda̍. 

24Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ wa᷅ ni̍ŋ Mɛ̍lɛ̄ka̍ ndāa̍ ni̍, ndu̍yɛ̍, mī Dēēve̍ wa̍ wānā 
bɛ̍ndōo̍ nda̍ chōo̍. Ya̍ Mɛ̍lɛ̄ka̍ Ya̍a̍wɛ̄ɛ̄, ya̍ so̍ō ni̍. 

25I̍ cho̍ kpe̍ma̍ kɔ̄l nyūlōo̍ yīī a̍ nda̍, ndu̍yɛ̍ mī so̍li̍ vīsīāā bīyāa̍ o̍ lɛ̄ŋndē ndāle̍ŋ 
ni᷄ŋ. O̍ ko̍ŋ, mā wānu̍ŋ o̍ lɛ̄ŋndē po̍lte̍ŋ ni᷄ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, mā lɔ̄lnūŋ 
yo̍ndōla̍ŋ ni᷄ŋ. 

26“I̍ cho̍ tōsā mā wānu̍ŋ o̍ fo̍ndāŋnda̍ŋ nda᷅ŋ, ndu̍yɛ̍ a̍ o̍ fo̍ndāŋnda̍ ba̍lu̍ pēmbīī 
nīi̍ kāsīe̍i̍ la̍ŋ. I̍ cho̍ tōsā mī fo̍ndāŋnda̍ŋ nda᷅ŋ lā wa̍ fo̍ndāŋndā kɛ̄ndɛ̄ le̍ nda̍, kāni̍ 

fo̍ndōle̍, I̍ wa᷅ ni̍ŋ nda̍ pīɔ̍ɔ̍ yɔ̄ŋndo̍, a̍ te̍le̍ŋ kpe̍e̍kpe̍i̍yo̍, mī to̍sa̍ mī lɛ̄ŋndē ndāle̍ŋ 
lē sīmnu᷄ŋ lɛ᷅ŋndē nāŋāā nyɛ̄. 

27Yɔ̄mīī ndɛ̄i̍ ī wā ni̍ŋ ko̍mɔ̄ɔ̍ o̍ kpe̍le̍la̍ ndāla̍ īyɔ̄mnda̍ŋ ni᷄ŋ le̍ te̍le̍ŋ o̍ te̍le̍ŋ, ndu̍yɛ̍, 
mī tɔ̄lɔ̄ɔ̄la̍ŋ lā nāŋ o̍ chīɔ̄ɔ̄ŋ ndāa̍ŋ ni᷄ŋ ta̍u̍ ta̍u̍. Wānā o̍ wānā wa̍ŋnūŋ ni̍ŋ o̍ lɛ̄ŋndē 
ndāle̍ŋ ni᷄ŋ, o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍. Ndu̍yɛ̍ tē I̍ hu̍ŋ fa̍ŋā nda̍ nyɛ̄ kīndīlāa̍ chōo̍ 
pɛ̍, mī pi̍ŋi̍ nda̍ wānāā nda̍ chō o̍ bā o̍ chɛ̄le̍ŋ ni᷄ŋ nda̍, o̍ ko̍ŋ nda̍ chō sīnā ni̍ māā 
ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

28I̍ cho̍ tōsā fɛ̍ɛ̍ŋ a̍ fɛ̍ɛ̍ŋ bɛ̍ɛ̍ lɛ̄ŋīī chēle̍ŋnde̍, ī chi᷅ŋa̍la᷅ŋ ndɛ̍ nda̍, le̍ nda̍ nyɛ̄ pālāā 
tūsī chōo̍ le̍, ndu̍yɛ̍ mī to̍sa̍ vīsīāā bīyāa̍ cho̍ o̍ lɛ̄ŋnde̍ŋ ni᷄ŋ nda̍ bɛ̍ɛ̍, ā di᷅ lɛ̍ nda̍ le̍. 
Ā wānūŋ ni̍ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, wānā o̍ wānā to̍sā ni̍ŋ mī sīōōŋīī bīī nda̍ 
le̍. 

29I̍ cho̍ chīɔ̄ɔ̄ŋ ndāa̍ŋ sa̍lā dɔ̄wɔ̄ɔ̄, mī to̍sa̍ mī nyɛ̄ dīa̍a̍ ō wa̍ o̍ chīɔ̄ɔ̄ŋ ndāa̍ŋ ni᷄ŋ ta̍u̍ 
ta̍u̍. I̍ cho̍ tōsā fɛ̍ɛ̍ŋ a̍ fɛ̍ɛ̍ŋ yīa̍a̍ŋ mā de᷅l lɛ̍ o̍ lɛ̄ŋndē ndāle̍ŋ ni᷄ŋ te̍, ndu̍yɛ̍ mī to̍sa̍ 
lɛ̄ŋnde̍ si̍i̍ŋgūū lɛ̍ nda̍ nyɛ̄ māmāā le̍. 

30Ndu̍yɛ̍ ā chō sīnā māā ya̍ Mɛ̍lɛ̄ka̍ Ya̍a̍wɛ̄ɛ̍ ndāa̍, māā I̍ cho̍ nda̍ tɛ̄ɛ̄ŋ, ndu̍yɛ̍ māā 
nda̍ wāŋnda̍ I̍sɔ̄lūɛ̄ī ki̍nɛ̍i̍, wānāā nīa̍a̍ nda̍ chō ni̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, ya̍ so̍ō ni̍. 

31“Nya̍ wāŋnda̍ I̍sɔ̄lūɛ̄ī, nya̍ cho̍ sāa̍ nīa̍a̍ ni̍, sāa̍ nīa̍a̍ cho̍ o̍ fo̍ndā nī ma̍ndāā lāsāa̍ 
wa̍. Ndu̍yɛ̍ ya̍ cho̍ Mɛ̄lɛ̄ka̍ nyāa̍ ni̍.” Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ndu̍ so̍ō 
ni̍. 

Īsi̍kīāā 35 

Mɛl̄ɛk̄a̍ chō lɛŋ̄ndē Id̍ɔm̄nde̍ŋ nyɛ ̄pālāa̍ tūsī chōo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mu̍li̍ hɔ᷅lla̍ kūmbū I̍dɔ̄mndo̍, mā di̍mu̍l 
wāŋnda̍ I̍dɔ̄m a̍ nyɛ̄ pālāa̍ ko̍māl ni̍ŋ nda̍ wo̍ o̍kɔ̄ɔ̄. 

3Di̍mu̍l nda̍ māā ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ di̍mi̍ ma̍a̍, nya̍ 
wāŋnda̍ I̍dɔ̄m, nya̍ cho̍ ha̍ā o̍ pēmbūŋ I̍dɔ̄mndo̍ŋ chōo̍ wa̍, ya̍ Mɛ̍lɛ̄ka̍ I̍ cho̍ nya̍ 
nyɛ̄ pālāa̍ tūsī chōo̍, kāni̍ fo̍ndōle̍, le̍ nyɛ̄ nya̍ tōsa̍ wo̍. I̍ cho̍ tōsā mī lɛ̄ŋndē 
I̍dɔ̄mnde̍ŋ lē pīɔ̍l mī lē sīmnu᷄ŋ pɔ᷅m. 

4Chi̍e̍e̍ŋ nyāāŋ bɛ̍ndo᷄ŋ kpo̍u̍, I̍ cho̍ mu̍ŋ hūnɔ̄ɔ̄ pēsī pēsī mī ŋ̄ lo̍ pɔ̄mnda̍ŋ. Lɛ̄ŋndē 
I̍dɔ̄mnde̍ŋ lē chō hūnɔ̄ɔ̄ ītāmu̍ mī lē lo̍ fo̍ndō. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍. 

5“Wāŋnda̍ I̍dɔ̄m, ya̍a̍mɔ̍ɔ̍le̍ cho̍ nya̍ tɛ̄ɛ̄ŋ nya̍ wāŋnda̍ I̍sɔ̄lūɛ̄ī kāni̍ ma̍si̍ndɛ̄ le̍ŋ, mi̍ 
lā hīāū lāchī a̍ le̍ŋ chɔ̄mndo̍. Bōōndi̍i̍ kpūndɔ̍ɔ̍ kōma̍l nda̍ ve̍, bōōndi̍i̍ nyɛ̄ pālāā 
mɛ̄ɛ̄lāā kpɔ̍ŋndo̍ ō tōl nda̍ chōo̍ ve̍, mi̍ lā sɔ̄ɔ̄ŋgūū le̍ nda̍ dīūwo̍. 

6Le̍la̍ŋ ya̍ Mɛ̍lɛ̄ka̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, nya̍ bɛ̍ɛ̍ I̍ cho̍ tōsā mī lā sɔ̄la̍ 
pīɔ̍mndo̍, pīɔ̍mndo̍ chō nya̍ tīsā chōo̍, lā he̍lūŋ ni̍ŋ te̍. Lā sɔ̄la̍ yāālāa̍ māā wānāā 
dīyāā ŋ̄wāŋndā chīe̍e̍ya̍ nya̍ chō ni̍, le̍la̍ŋ nya̍ bɛ̍ɛ̍ lā nɔ̄ mī lā sɔ̄la̍ pīɔ̍mndo̍. 

7I̍ cho̍ tōsā mī lɛ̄ŋndē īpēmbūle̍ŋ I̍dɔ̄m le̍ ta̍mbu̍, mī lē sīmnu᷄ŋ pɔ᷅m. Ndu̍yɛ̍ wānāa̍ 
ke̍e̍kū ni̍ŋ o̍ lɛ̄ŋndē lēŋ ni᷄ŋ le̍ hīōūwɔ̄ɔ̍ wa̍ ki̍nɛ̍i̍, Ī chō nda̍ dīū. 

8I̍ cho̍ tōsā mī wānāā nda̍ dīū ni̍ŋ nda̍ ā tīu̍ o̍ pēmbo᷄ŋ chōo̍ kpo̍u̍. Wānāā nda̍ dīū 
ni̍ŋ a̍ mɔ̄ɔ̄ŋ fāŋndo̍ŋ nda̍ ā tīū ni̍ŋ ba᷅ o̍ bā fe̍e̍ o̍ lɛ̄ŋndē nyāle̍ŋ ni᷄ŋ, ha̍ā wā ni̍ŋ o̍ 
pēmbūŋ pɔ̄mbɔ᷄ŋ chōo̍, mī ha̍ā wa̍ o̍ dɛ̍ŋgbɛ̍la̍ŋ o̍ pēmbo᷄ŋ tɛ̄ɛ̄ŋ, a̍ o̍ kpōlōŋ 
kpo̍lo̍ŋnda̍ŋ ni᷄ŋ. 

9I̍ cho̍ tōsā mī lɛ̄ŋndē I̍dɔ̄mnde̍ŋ lē pīɔ̍l, mī lē lo̍ pɔ̄m le̍ fɛ̍ɛ̍ŋ a̍ fɛ̍ɛ̍ŋ. Chi̍e̍e̍ŋ nyāāŋ 
bɛ̍ndo᷄ŋ kpo̍u̍, I̍ cho̍ tōsā wāna̍ chi̍e̍e̍ ve᷅ lɛ̍ ni̍ŋ lo̍ŋ te̍. O̍ ko̍ŋ, mī lā sīna̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄ ni̍. 

10“Mi̍ lā dūāūnu᷄ŋ yo̍ŋgāa̍, mi̍ lā dīmī māā, kāa̍la̍ ti̍ɔ̍ɔ̍ŋnda̍ŋ nda᷅ŋ, Chu̍dā, a̍ I̍sɔ̄lūɛ̄ī, 
ndu̍yɛ̍ a̍ lɛ̄ŋīī ndɛ̄i̍ na̍a̍ ŋ̍ nɔ̍. Ŋ̄ chō nda̍ bīyɔ̄ɔ̄ mā wa̍ le̍ na̍a̍, mi̍ chē bɛ̍ɛ̍ mi̍ lā sīnā 
māā ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ wāŋnda̍ ha̍ā ni̍. 

11Le̍ he̍ī, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, mɛ̄ɛ̍ mī tu̍si̍ nya̍ 
nyɛ̄ pālāa̍ chōo̍, kāni̍ fo̍ndōle̍, le̍ tu̍mbe̍ nya̍ dɔ̄ɔ̄nu᷄ŋ a̍ wāŋnda̍ I̍sɔ̄lūɛ̄ī, mi̍ lā nɔ̄ 
nɛ̄īyɔ᷄ŋ ndāa̍, mi̍ lā tūl nda̍ yɛ̄le̍ŋ ndo̍. Tē I̍ tu̍si̍ nya̍ nyɛ̄ pālāa̍ chōo̍ pɛ̍, o̍ ko̍ŋ 
wāŋnda̍ I̍sɔ̄lūɛ̄ī a̍ chō sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

12Ndu̍yɛ̍, lā chō sīnā māā pɛ̄ɛ̄sā nya̍ pɛ̄ɛ̄sa̍ pēmbo᷄ŋ I̍sɔ̄lūɛ̄ī yo̍, māā ya̍ Mɛ̍lɛ̄ka̍ 
Ya̍a̍wɛ̄ɛ̄, I̍ tu̍e̍ī kpo̍u̍. Mi̍ lā dīmī māā, mbɔ̄ lɛ̄ŋndē I̍sɔ̄lūɛ̍i̍le̍ŋ lē lo̍ pɔ̄m, lɛ̄ŋnde̍ŋ lē 
chō ni᷅ŋ le̍ na̍a̍, le̍ mī ŋ̄ chūa̍ le̍ŋ. 

13Mi̍ lā dūāūnu᷄ŋ yo̍ŋgāa̍, ndu̍yɛ̍ mi̍ lā hēēlu᷄ŋ ya̍ sōndō, mī lā kē ya̍ dīōmnda̍ŋ le̍ 
te̍le̍ŋ o̍ te̍le̍ŋ. Nyɛ̄ o̍ nyɛ̄ nya̍ dīmi̍ a̍ ya̍, I̍ tu̍e̍ī kpo̍u̍.” 

14Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Le̍la̍ŋ 
I̍ cho̍ tōsā mī lɛ̄ŋndē I̍dɔ̄mnde̍ŋ lē lo̍ pɔ̄m, mī to̍sa̍ mī chi̍e̍ēŋndo̍ kpo̍u̍ o̍ dɔ̍ɔ̍nu᷄ŋ 
nya̍a̍le̍, a̍ nyɛ̍ yɔ̍nu̍ŋ a̍ nya̍ wo̍. 

15Mɛ̄ɛ̍ nya̍ dɔ̄ɔ̄nu᷄ŋ nya̍a̍le̍ le̍ tɛ̄ɛ̄mbūū ya̍a̍mɔ̍ɔ̍wa̍ ā tɛ̄ɛ̄mbu̍u̍ lɛ̄ŋndē I̍sɔ̄lūɛ̍i̍le̍ŋ, ma̍ 
mɛ̄ī le̍ŋ pɔ̄m ndo̍ yɛ̍, le̍nde̍ i̍ yɔ̍nūŋ ni̍ŋ a̍ nya̍ ni̍. Pēmbo᷄ŋ Si̍a̍ā, a̍ lɛ̄ŋndē I̍dɔ̄mnde̍ŋ 
kpo̍u̍, lē chō sīmnɔ᷄ŋ pɔ᷅mndo̍. O̍ ko̍ŋ, mī wānā o̍ wānā si̍na̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

Īsi̍kīāā 36 

Mɛl̄ɛk̄a̍ dīmi ̍le̍ lɛŋ̄ndē Is̍ɔl̄ūɛi̍l̍e̍ŋ sa̍lāa̍ dɔw̄ɔɔ̄ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ dīmūl la̍ āā, “Wāna̍ 
chi̍o̍o̍ Īsi̍kīāā, so̍o̍ nāa̍ pēmbūŋ bɛ̄ndo᷄ŋ I̍sɔ̄lūɛ̄ī chu̍a̍, mā di̍mu̍l mu̍ŋ mī ŋ̄ tūēī nyɛ̄ 
ya̍ Mɛ̍lɛ̄ka̍ Ya̍a̍wɛ̄ɛ̄ di̍mu̍l mu̍ŋ ndo̍. 

2Di̍mu̍l mu̍ŋ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā, ya̍a̍mɔ̍ɔ̍wa̍a̍ 
wāŋnda̍ I̍sɔ̄lūɛ̄ī a̍ dɔ̍ɔ̍nu᷄ŋ nya̍a̍le̍, ma̍ dīmī māā pēmbūŋ māsīndɔ᷄ŋ I̍sɔ̄lūɛ̄ī le̍ nda̍ 
ŋ̍ cho̍ ni᷅ŋ ni̍. 

3“Le̍la̍ŋ di̍mu̍l pe̍mbo᷄ŋ mu᷅ŋ yōōŋgōo̍ ho̍ō, māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ dīmi̍ māā, ya̍a̍mɔ̍ɔ̍wa̍ ā chīŋa̍la᷅ŋ nya̍ bā o̍ bā fe̍e̍, ndu̍yɛ̍ ma̍ sīīŋgūū nya̍ 
nyɛ̄m ki̍ɔ̍ɔ̍ŋ le̍ lɛ̄ŋīī tūɛ̍i̍, mi̍ lɛ̄ŋndē nyāle̍ŋ lē sīmnu᷄ŋ pɔ᷅m. O̍ ko̍ŋ, mi̍ wāŋnda̍ ā wā 
bālɔ̄ɔ̍ a̍ nya̍ o̍ lāsōndō, mā chōŋgū nya̍. 

4Le̍la̍ŋ nya̍ pēmbūŋ bɛ̄ndo᷄ŋ I̍sɔ̄lūɛ̄ī, lā ya᷄ŋ ni᷅la̍ŋ o̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ 
Kpu̍lu̍ŋgūma̍ bɛ̄ndōo̍ dīmi̍ wo̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ 
di̍mi̍ a̍ nyɔ̄ɔ̍ŋ mu᷅ŋ o̍kɔ̄ɔ̄ wo̍ cho̍ ho̍ō ni̍, mu̍ŋ yɔ̍nūŋ ni̍, māā pēmbūŋ bɛ̄ndo᷄ŋ, a̍ 
pēmbūŋ pɔ̄mbɔ᷄ŋ, a̍ kpōlōŋ kpo̍lo̍ŋ nda̍ŋ, a̍ lɛ̄ŋīī dɛ̍ŋgbɛ̍i̍ o̍ pēmbo᷄ŋ tɛ̄ɛ̄ŋ, a̍ lɛ̄ŋīī 
pɔ̄mnde̍, ndu̍yɛ̍ a̍ chi̍e̍e̍ŋ pɔ᷅mndo̍ŋ, chi̍e̍e̍ŋ lɛ̄ŋīi̍ ba̍lu̍ mu̍ŋ nde̍ ī chīŋa̍la᷅ŋ ma̍ mām 
mu̍ŋ ndo̍ŋ. 

5“Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ di̍mi̍ ma̍a̍, I̍ dɔ̍ɔ̍nu᷄ŋ tu̍mbe̍ o̍ ka̍lā ka̍lā 
mi̍ pɛ̍ɛ̍sā lɛ̄ŋnde̍ ī pīlɛ̍i̍, ndu̍yɛ̍ a̍ lɛ̄ŋndē I̍dɔ̄mnde̍ŋ. Ā chūa̍ lɛ̄ŋndē nīle̍ŋ a̍ kɔ̄l 
kɛ̄ndɔ̄ɔ̍, mi̍ lē sīmnu᷄ŋ nyɛ᷅ ndā, ndu̍yɛ̍ ma̍ tūl I̍sɔ̄lūɛ̍i̍ yɛ̄le̍ŋ. Fo̍ndāŋ kɛ̄ndɛ̄ kɛ̍ndɛ̄lā 
chɔ̄lūa̍a̍ ā kūā di̍o̍la̍ŋ nda̍ŋ, la̍ŋ nda̍ a̍a̍ ye̍e̍ma̍ ni̍ māā fāndā ndā, le̍ yōmɔ̄ɔ̄ nda̍ yēm 
lɛ̄ŋndē I̍sɔ̄lūɛ̍i̍le̍ŋ o̍ chɔ̄ūwo̍ wo̍. 

6“Le̍la̍ŋ so̍o̍ o̍ lɛ̄ŋndē I̍sɔ̄lūɛ̍i̍le̍ŋ ndo̍, mā di̍mu̍l pēmbūŋ bɛ̄ndo᷄ŋ, a̍ pēmbūŋ 
pɔ̄mbɔ᷄ŋ, a̍ kpōlōŋ kpo̍lo̍ŋnda̍ŋ, a̍ lɛ̄ŋīī dɛ̍ŋgbɛ̍i̍ o̍ pēmbo᷄ŋ tɛ̄ɛ̄ŋ, māā ya̍ Mɛ̍lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā, nya̍ wāŋnda̍ I̍sɔ̄lūɛ̄ī, nya̍ kāa̍la̍ 
che᷅le̍ŋnda̍ŋ lā yīo̍u̍ ni̍, ma̍ tɛ̄ɛ̄mbūū nya̍ lābɛ̄ɛ̄. Nyɛ̄ kōŋ ya̍ Mɛ̍lɛ̄ka̍ dɔ̄ɔ̄nu᷄ŋ tu̍mbe̍ 
o̍ ka̍lā ka̍lā ni̍, mi̍ wa᷅ sūɛ̍i̍. 

7Le̍ he̍ī, ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, lɛ̄ŋīi̍ ba̍lu̍ nya̍ ve̍, 
nda̍ bɛ̍ɛ̍ mɛ̄ɛ̍ mā sɔ̄la̍ bɛ̄ɛ̄la̍ ta̍mbɛ̍i̍la̍ŋ. 

8Kɛ̍, o̍ pēmbūŋ I̍sɔ̄lūɛ̍i̍yo̍ŋ chōo̍ mu̍ŋ, yɔ̄mnde̍ chō vɛ̄lɛ̄ wūlɔ̄ɔ̄ lo̍ŋ, mī ī pūi̍, ndu̍yɛ̍ 
mī ī kōm le̍ nya̍ wānāā nīa̍a̍ I̍sɔ̄lūɛ̄ī. Ndu̍yɛ̍ lā chō hūnɔ̄ɔ̄ su̍ŋ su̍ŋ mi̍i̍ŋgū o̍ lɛ̄ŋndē 
nyāle̍ŋ ni᷄ŋ. 

9Wāŋnda̍ I̍sɔ̄lūɛ̄ī, ya̍ Mɛ̍lɛ̄ka̍ I̍ cho̍ nya̍ kɔ̄ɔ̄lī. I̍ cho̍ hɔ̄lla̍ mūlī o̍ nya̍lo̍, mī to̍sa̍ mī lā 
mīīŋgu̍ wa̍lta̍ nyāla̍ īchīɛ̄ɛ̄la̍ŋ tōsāa̍ māā pāāndū. 

10I̍ cho̍ tōsā mī lā kūi̍ vɛ̄lɛ̄ o̍ lɛ̄ŋnde̍ŋ nde᷅ŋ ni᷄ŋ, mī lɛ̄ŋnde̍ŋ lē mīīŋgu̍, mī lē pɛ̄ a̍ 
wāŋnda̍ chīe̍e̍ya̍. Chi̍e̍e̍ŋ nyāa̍ŋ si̍mnu᷄ŋ pɔ᷅mnda̍ŋ ndo̍ŋ, wāŋndā chīe̍e̍ ā chō 
hūnɔ̄ɔ̄ mīīŋgū lo̍ŋ, ndu̍yɛ̍ mā mīŋgi̍ mu̍ŋ tāŋgūl. 

11Wāŋnda̍ chīe̍e̍ya̍ ni̍, chɔ̄lūa̍a̍ ni̍, I̍ cho̍ tōsā mā kūi̍ ta̍u̍ ta̍u̍. Ā vīālū ni̍ŋ chu̍a̍ūwa̍, 
mā kūi̍ ta̍u̍ ta̍u̍ mbō hīōū māā pāāndū. Ndu̍yɛ̍ I̍ cho̍ tōsā mī lɛ̄ŋndē nyāle̍ŋ lē pɛ̄ a̍ 
wāŋndā chīe̍e̍ya̍, mbō hīōū māā pāāndū, ndu̍yɛ̍, mī to̍sa̍l nya̍ dɛ̍nɛ̍ kɛ̍ndɔ̄ɔ̍ mbō 
hīōū bɛ̍ɛ̍ māā pāāndū. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

12Wānāā nīa̍a̍ I̍sɔ̄lūɛ̄ī, I̍ cho̍ nya̍ mīŋgī mī lā hu᷄ŋ wa᷅ o̍ lɛ̄ŋndē nyāle̍ŋ ni᷄ŋ. Lɛ̄ŋndē 
nyāle̍ŋ lē chō nya̍ mīīŋgū o̍ bā, ndu̍yɛ̍ mī to̍sa̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ chūāā nyāa̍ ā yīmā 
bi̍ī lɛ̍ nda̍ le̍. 

13“Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ ma̍a̍, wāŋnda̍ I̍sɔ̄lūɛ̄ī, wāŋnda̍ 
dīmi̍ māā lɛ̄ŋndē nyāle̍ŋ lɛ̄ŋndē dīāā ŋ̄wāŋndā chīe̍e̍ le̍ŋ le̍ cho̍ ni̍, ndu̍yɛ̍ mī lā 
tōsā mī chūāāmbūa̍a̍ a̍ wānāa̍ cho̍ o̍ lɛ̄ŋnde̍ŋ ni᷄ŋ nda̍, ā sɔ̄lā pi̍ɔ̍mnda̍ŋ a̍ yīa̍a̍ŋ. 

14Kɛ̍ ndu̍yɛ̍, I̍ cho̍ tōsā lɛ̄ŋndē I̍sɔ̄lūɛ̍i̍le̍ŋ lē ve᷅ lɛ̍ ni̍ŋ lɛ̍ŋndē dīāā ŋ̄wāŋndā chīe̍e̍ 
le̍, ndu̍yɛ̍ mī I̍ to̍sā chūāāmbūa̍a̍, a̍ wānāa̍ cho̍ o̍ lɛ̄ŋnde̍ŋ ni᷄ŋ nda̍, ā sɔ̍la̍ lɛ̍ 
pīɔ̍mnda̍ŋ a̍ yīa̍a̍ŋ te̍. 

15Lɛ̄ŋīi̍ ba̍lu̍ nya̍ ve̍ ī chō nya̍ māmɔ̄ɔ̍, mi̍ ī wā nya̍ bɛ̄ɛ̄la̍ŋ tɛ̄ɛ̄mbūūwo̍ wo̍, kɛ̍ 
ndu̍yɛ̍, I̍ cho̍ tōsā fɛ̍ɛ̍ŋ a̍ fɛ̍ɛ̍ŋ lā tu̍i̍ī lɛ̍ mī lɛ̄ŋīī kēŋ ī ma᷄m nya̍, ɔ̄ɔ̄ mī ī pɛ̄ɛ̄sa̍ nya̍ le̍. 
Lɛ̄ŋndē I̍sɔ̄lūɛ̍i̍le̍ŋ, lē ve᷅ lɛ̍ ni̍ŋ lɛ᷅ŋnde̍ to̍sā mī chūāūwāā pi̍la̍a̍ ā sɔ̄la̍ pīɔ̍mnda̍ŋ te̍. 
Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

A̍ yōōmū sɛn̄ɛī̄ Is̍ɔl̄ūɛi̍ ̍o̍ wa᷅ niŋ̍ niŋ̍ ndo̍ o̍kɔɔ̄ ̄
16O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmūl la̍ āā, 

17“Wāna̍ chi̍o̍o̍ Īsi̍kīāā, bōōndi̍i̍ wāŋnda̍ I̍sɔ̄lūɛ̄ī a̍ wa̍ o̍ lɛ̄ŋndē ndāle̍ŋ ni᷄ŋ nde̍, ma̍ 
tɛ̄ɛ̄mbūū lɛ̄ŋnde̍ŋ, ma̍ tōsā mi̍ lē sīmnu᷄ŋ le̍ nɔ̄ɔ̄lɛ̍i̍ ya̍ Mɛ̍lɛ̄ka̍ o̍ hɔ̄l, a̍ ka̍a̍lā 
wɔ̄ɔ̍ŋndā nda̍ wa̍ tōsāa̍ la̍ŋ. Mɛ̄ɛ̍ wānā la̍nɔ̍ɔ̍ ō chā nu̍a̍ā te̍le̍ŋ ndɔ̄ɔ̍, ō ve᷅ o̍ bɛ̍ndāā 
ya̍ o̍ hɔ̄l te̍ yɛ̍, le̍nde̍ nda̍ wa̍ ni̍. 

18Wāŋnda̍ ha̍ā, ma̍ dīū wāŋndā chīe̍e̍ya̍ dīū bɛ̄ndōo̍, ndu̍yɛ̍ ma̍ kɛ̄ɛ̄ ya̍, ma̍ mūli᷄ŋ 
nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā. O̍ ko̍ŋ, ma̍ tōsā mi̍ lɛ̄ŋndē 
I̍sɔ̄lūɛ̍i̍le̍ŋ lē sīmnu᷄ŋ le̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Le̍ he̍ī, mi̍ du̍a̍u̍nu᷄ŋ tu̍mbe̍, mi̍ tu̍si̍ 
nda̍ nyɛ̄ pālāā bɛ̄ndōo̍ chōo̍. 

19Mi̍ sɛ̍ŋī nda̍ o̍ kāa̍la̍ŋ ni᷄ŋ, mi̍ to̍sā ma̍ tīū o̍ lɛ̄ŋnde̍ ni᷄ŋ kpo̍u̍, le̍ ka̍ālā nda̍la̍ŋ, a̍ 
sɔ̄ɔ̍ŋ wɔ̍ɔ̍ŋ nda̍ wa̍ tōsāa̍ wo̍ŋ. 

20Ndu̍yɛ̍ mɛ̄ɛ̍ nda̍ sɛ̄ŋi̍ŋ o̍ lɛ̄ŋnde̍ ni᷄ŋ, ma̍ tōsā mi̍ dīōlā nīla̍ kāsīla̍ŋ lā fūlā o̍ ba̍a̍ 
ni᷄ŋ o̍ lɛ̄ŋīī kēŋ ni᷄ŋ, kāni̍ fo̍ndōle̍, wāŋnda̍ wa̍ dīmīo̍o̍ o̍ lɛ̄ŋīī kēŋ ni᷄ŋ āā, ‘Mɛ̄lɛ̄ka̍ 
Ya̍a̍wɛ̄ɛ̄, wānāā ndūa̍a̍ cho̍ ha̍ā ni̍, kɛ̍ ma̍ fūlā o̍ lɛ̄ŋndē ndɔ̄le̍ŋ ni᷄ŋ.’ 

21Kɛ̍ ya̍ i̍i̍ bu̍u̍la̍ŋ le̍ dīōlā nīla̍ kāsī la̍ŋ māndāa̍, lā wāŋnda̍ I̍sɔ̄lūɛ̄ī a̍ tɛ̍ɛ̍mbu̍u̍ lābɛ̄ɛ̄ 
o̍ lɛ̄ŋnde̍ ni᷄ŋ la̍ŋ. 

22“Le̍la̍ŋ di̍mu̍l wa᷅ŋnda̍ I̍sɔ̄lūɛ̄ī, māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ 
māā, wāŋnda̍ I̍sɔ̄lūɛ̄ī, nyɛ̄ o̍ nyɛ̄ ya̍ I̍ cho̍ hūnɔ̄ɔ̄ tōsā, I̍ cho̍ ndu̍ tōsā le̍ sa̍bū nyā le̍. 
Kɛ̍ I̍ cho̍ ndu̍ tōsā, le̍ mī to̍sa̍ mī wāŋnda̍ ā ke̍ dīōlā nīla̍ kāsī la̍ŋ bɛ̄ɛ̄le̍ŋ, lā nya̍ 
tōsa̍, mi̍ lɛ̄ŋīī nya̍ chō ni᷄ŋ nde̍ ī tɛ̄ɛ̄mbūū la̍ŋ lābɛ̄ɛ̄ la̍ŋ. 

23I̍ cho̍ lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ chɔ᷅m, mɛ̄ɛ̍ dīōlā nīla̍ŋ lā chō lā bɛ̄ndū, ndu̍yɛ̍ 
mi̍ lā wā dīōlā kāsī yɛ̍, dīōlā nya̍ tɛ̄ɛ̄mbu̍u̍ lābɛ̄ɛ̄ o̍ lɛ̄ŋīī nya̍ chō ni᷄ŋ nde̍ la̍ŋ. O̍ ko̍ŋ, 
mī lɛ̄ŋnde̍ o̍ chi̍e̍ēŋndo̍ ni᷄ŋ i̍ si̍na̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. Ya̍ Mɛ̍lɛ̄ka̍ 

Ya̍a̍wɛ̄ɛ̍ Kpu̍lu̍ŋgūma̍, bɛ̄ndōo̍, ya̍ so̍ō ni̍. Nyɛ̄ ya̍ I̍ cho̍ tōsā a̍ nya̍ wo̍, ndu̍ cho̍ 
lɛ̄ŋnde̍ o̍ chi̍e̍ēŋndo̍ ni᷄ŋ chɔ᷅m ni̍, māā ya̍ Mɛ̍lɛ̄ka̍, wāna̍ kāsīo̍o̍ ya̍ I̍ cho̍ ni̍. 

24Bā o̍ bā nya̍ chō ā sɛ̄ŋīa̍ŋ o̍ kāa̍la̍ŋ ni᷄ŋ, I̍ cho̍ nya̍ chūūŋgīāā, mī so̍li̍ nya̍ o̍ lɛ̄ŋīī 
kēŋ ni᷄ŋ kpo̍u̍, mī mi̍ŋgi̍ nya̍ o̍ lɛ̄ŋndē nyāle̍ŋ ni᷄ŋ. 

25Ndu̍yɛ̍, tē I̍ mi̍ŋgi̍ nya̍ pɛ̍, I̍ cho̍ nya̍ mɛ̄ŋmā dīānda᷄ŋ fāsāŋīāā, le̍ mī to̍sa̍ mī lā 
sīmnu᷄ŋ vɛ̍lɛ̄ wānāā kāsī. O̍ ko̍ŋ, yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ tōsa̍, mi̍ lā sīmnu᷄ŋ a̍ 
nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, yɔ̄ŋ wɔ̄ɔ̍ŋ sōōlāā mɛ̄lɛ̄ka̍ā chēle̍ŋ ndo̍ ni̍, a̍ yɔ̄ŋndā 
wɔ̄ɔ̍ŋndā chēle̍ŋ nda̍ŋ, mī ma̍l nya̍, mī di̍ndi̍ nya̍. 

26I̍ cho̍ tōsā mī lā nɔ̄ kɔ̄ltā sɛ̄nɛ̄ī la̍ŋ, a̍ yīya᷄ŋnda̍ sɛ̍nɛ̄ī la̍ŋ. Kɔ̄ltā bōlīī kālā nya̍ nɔ̄ 
ni᷄ŋ, lā kālā ka̍lā māā pōū la̍ŋ, I̍ cho̍ la̍ŋ nya̍ sōlī ni᷄ŋ, mī ke̍ nya̍ kɔ̄ltā tūsīa̍ŋ nda̍ŋ. 

27I̍ cho̍ yīya᷄ŋnda̍ kɛ̍ndɛ̄la̍ŋ dɔ̄wɔ̄ɔ̄ nya̍ o̍ lākɔ̄l, ndu̍yɛ̍, mī to̍sa̍, mī lā wa̍ tūsi᷄ŋndo̍ 
o̍ sāwāla̍ nīla̍ŋ bɛ̄ŋgu̍, ndu̍yɛ̍ mī lā mānda̍ŋ o̍ nyɛ̄ ya̍ I̍ di̍mūl nya̍ wo̍ tōsāa̍ ni᷄ŋ. 

28Ndu̍yɛ̍, mī lā hīōū lāchī a̍ cha᷄lle̍ o̍ lɛ̄ŋnde̍ŋ nde᷅ŋ ni᷄ŋ, lɛ̄ŋndē ya̍ I̍ ke̍ fi̍nyāā nyāā 
ma̍māa̍ le̍ŋ. Lā wā ni̍ŋ wa̍nāā ni̍, mī ya̍ bɛ̍ɛ̍ I̍ wa̍ Mɛ̄lɛ̄ka̍ nyā. 

29Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ tōsa̍, mi̍ lā sīmnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, I̍ cho̍ nya̍ 
bāŋā, ndu̍yɛ̍ mī di̍ndi̍ nya̍. I̍ cho̍ tɔ̄lɔ̄ɔ̄la̍ŋ dīmūl o̍ chīɔ̄ɔ̄ŋ nyāa̍ŋ ni᷄ŋ mī lā na᷄ŋ ta̍u̍ 
ta̍u̍, mī lā nɔ̄ nyɛ̄ dīa̍a̍ ta̍u̍, mī to̍sa̍ yīmā bi̍ī lɛ̍ nya̍ le̍. 

30I̍ cho̍ tōsā mī yɔ̄mīī nyɛ̄ī ī kōm ta̍u̍ ta̍u̍ o̍ kpe̍le̍la̍ nyāla̍ŋ ni᷄ŋ, ndu̍yɛ̍ mī tɔ̄lɔ̄ɔ̄la̍ŋ 
lā na᷄ŋ ta̍u̍ ta̍u̍ o̍ chīɔ̄ɔ̄ŋ nyāa̍ŋ ni᷄ŋ. O̍ ko̍ŋ, mī to̍sa̍ lā te̍mbū lɛ̍ lābɛ̄ɛ̄ a̍ yīa̍a̍ŋ lɛ̄ŋnde̍ 
tɛ̄ɛ̄ŋ te̍. 

31O̍ ko̍ŋ kɔ̍ɔ̍lī, nya̍ pi̍la̍ chō hūnɔ̄ɔ̄ yīya᷄ŋ a̍ dɛ̍nɛ̍ nyā wɔ̍ɔ̍ŋndo̍, ndu̍yɛ̍ a̍ kēlālā nyāla̍ 
wɔ̍ɔ̍ŋnda̍ŋ, mī kɔ̄lta̍ŋ lā tāmbu̍ nya̍. Sɔ̄ɔ̍ŋ wɔ̍ɔ̍ŋ nya̍ tōsa̍ ki̍nɛ̍i̍ yo̍ŋ, ŋ̄ ya̍ Mɛ̍lɛ̄ka̍ tu᷄l 
yɛ̄le̍ŋ tūl bɛ̄ndōo̍ wo̍ŋ, lā chō hūnɔ̄ɔ̄ yīya᷄ŋ a̍ mu̍ŋ mī kɔ̄lta̍ŋ lā tāmbu̍ nya̍. 

32Le̍la̍ŋ I̍ ye̍e̍ma̍ mī lā sīna̍ ndi̍ kpe̍nde̍ke̍le̍, māā nyɛ̄ o̍ nyɛ̄ ya̍ I̍ cho̍ tōsā, I̍ cho̍ ndu̍ 
tōsā le̍ sa̍bū nyā le̍. I̍ ye̍e̍ma̍ mī si̍ɔ̍mbu̍la̍ bɛ̍ndūla̍ŋ lā bīī nya̍ wāŋnda̍ I̍sɔ̄lūɛ̄ī kpo̍u̍ 
le̍ nyɛ̄ nya̍ tōsa̍ wo̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̍ndōo̍, ya̍ so̍ō ni̍.” 

33Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍gūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, 
“Wāŋnda̍ I̍sɔ̄lūɛ̄ī, tē te̍le̍ŋ ko̍ŋ ō fūūlu̍u̍ pɛ̍, mī ma̍l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ 
ki̍nɛ̍i̍, mī di̍ndi̍ nya̍, I̍ cho̍ tōsā, mī wāŋndā chīe̍e̍ya̍ mīīŋgu̍ o̍ chi̍e̍e̍ŋ nyāa̍ŋ, ndu̍yɛ̍ 
mā mīŋgi̍ pɔ̄mndā nyāla̍ŋ tāŋgūl. 

34Chīɔ̄ɔ̄ŋ nyāa̍ŋ mu̍ŋ ta̍mbu̍, mi̍ ŋ̄ sīmnu᷄ŋ yo̍ndōla̍ŋ, mī wānāā hīāwa᷄ŋnda̍ ā kēī 
mu̍ŋ tōfāa̍ wo̍ŋ, lā chō vɛ̄lɛ̄ mu̍ŋ mīīŋgū tōsāa̍ māā pāāndū. 

35Ndu̍yɛ̍, wāŋnda̍ chō dīmī āā, ‘Lɛ̄ŋnde̍ le̍e̍ ta̍mbu̍ le᷅ŋ, mi̍ lē sīmnu᷄ŋ po̍llo̍ le̍ŋ, lē 
sīmnu᷄ŋ māā kpe̍lo̍o̍ I̍dɛ̄ŋ. Chi̍e̍e̍ŋ ya̍a̍mɔ̍ɔ̍wa̍ ā pēsi̍ pe̍si̍, ma̍ kūēndī nyɛ̄ o̍ nyɛ̍ wa̍ 
lo̍ŋ, ma̍ mɛ̄ī mu̍ŋ pɔ̄mnda̍ŋ ndo̍ŋ, wāŋndā chīe̍e̍ya̍ ā mīīŋgu̍ vɛ̄lɛ̄ lo̍ŋ, ndu̍yɛ̍ ma̍ 
bɛ̄ɛ̄ndīāā mu̍ŋ ŋ̄ kālā ka̍lā.’ 

36O̍ ko̍ŋ, lɛ̄ŋīi̍ ba̍lu̍ nya̍ ve̍, wānāā lo᷅ ni̍ŋ yo̍o̍mū o̍ lɛ̄ŋīī kēŋ ni᷄ŋ nda̍, ā chō sīnā māā 
ya̍ Mɛ̍lɛ̄ka̍ Ya̍a̍wɛ̄ɛ̄, ya̍ mi̍ŋgi̍ chi̍e̍e̍ŋ nyāāŋ mu̍ŋ tāŋgūl ni̍, ndu̍yɛ̍ mi̍ to̍sā mi̍ 
tɔ̄lɔ̄ɔ̄la̍ŋ lā mīīŋgū vɛ̄lɛ̄ o̍ chīɔ̄ɔ̄ŋ nyāa̍ŋ mu̍ŋ si̍mnu᷄ŋ yo̍ndōla̍ŋ ndo̍ŋ ni᷄ŋ. Ya̍ 
Mɛ̍lɛ̄ka̍ Ya̍a̍wɛ̄ɛ̍ so̍ō ni̍, ndu̍yɛ̍ I̍ cho̍ ndi̍ tōsā.” 

37Mi̍ Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndo̍o̍ ō hīāū lāchī a̍ sūɛ̍i̍, mbo̍ dīmī āā, “I̍ cho̍ 
tōsā mī wāŋnda̍ I̍sɔ̄lūɛ̄ī a̍ nyu̍na̍ ya̍ vɛ̄lɛ̄ dīōm le̍ mī to̍sa̍ mā kūi̍ ta̍u̍ ta̍u̍ mɛ̄ɛ̍ sāa̍ ā 
kūī nu̍a̍ā yɛ̍, ndu̍yɛ̍ mī to̍sa̍l nda̍ nyɛ̄ nda̍ yēēma̍ wo̍. 

38Mɛ̄ɛ̍ sāa̍ nda̍ kūā le̍ sa̍lāla̍ŋ sōlīo̍o̍ Chūlu̍sɛ̄lɛ̄m a̍ te̍le̍ŋ lābɔ̄ŋa᷅ŋndo̍ wa̍, ā wā nu̍a̍ā 
sɛ̍lɛ̍ bɛ̍ndōo̍ yɛ̍, le̍nde̍ chi̍e̍e̍ŋ la̍pɔ᷅mndo̍ŋ I̍sɔ̄lūɛ̄ī ŋ̍ pi̍ā ni̍ŋ vɛ̍lɛ̄ a̍ wāŋndā chīe̍e̍ya̍ 
ni̍. O̍ ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍.” 

Īsi̍kīāā 37 

Yil̍āŋndo̍ a̍ pāālā vēsɛi̍l̍a̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl la̍ kɔ̄ɔ̄lī, mi̍ Nyi̍na̍ Mɛ̄lɛ̄ka̍ 
Ya̍a̍wɛ̄ɛ̄ wo̍ chūā ya̍ mbo̍ kūā a̍ ya̍ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ. Mɛ̄ɛ̍ ya̍ I̍ 
to̍fa̍, mi̍ cha᷅ pāālā wāŋndā chīe̍e̍ya̍ lā kūāna᷄ŋ kɛ᷅ kɛ᷅ o̍ dɛ̍ŋgbɔ̍ɔ̍ ho̍ō ni᷄ŋ. 

2Mi̍ Nyi̍na̍ Mɛ̄lɛ̄ka̍a̍ ho̍ō ō bālū a̍ ya̍ o̍ dɛ̍ŋgbɔ̍ɔ̍ ho̍ō ni᷄ŋ kpo̍u̍. Pāālā wāŋndā 
chi̍e̍e̍ya̍ lā wa̍ lā tīūwāā lɛ̄ŋ kpo̍u̍, ndu̍yɛ̍ lā wa̍ ni᷅ŋ lā vēsɛ̍i̍ sɛ̍ɛ̍ŋ sɛ̍ɛ̍ŋ. 

3Mi̍ Mɛ̄lɛ̄ka̍ lō o̍ ko̍ŋ mbo̍ nyūnā ya̍ āā, “Wāna̍ chi̍o̍o̍ Īsi̍kīāā, pāāla̍ŋ nda᷅ŋ, lā nɔ̄lā 
lɛ̍ pa̍ mī lā mīīŋgū ŋ̄wāŋndā chīe̍e̍, mī lā wa᷄ yōōmu̍?” Mi̍ mu̍lī a̍a̍, “O̍o̍ Mɛ̄lɛ̄ka̍ 
Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nu᷄m pīlɛ̍ kpe̍ nɔ̍lā ni̍ mā mu̍li̍ nyūnā kōŋ.” 

4Mbo̍ dīmūl la̍ āā, “So̍o̍ o̍ pāāla̍ŋ nda᷅ŋ ndo̍, ma̍ di̍mu̍l la̍ŋ māā ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ dīmi̍ māā, nya̍ pāālā vēsɛ̍i̍la̍ŋ nda᷅ŋ, lā tūe̍i̍ nyɛ᷅ ya̍ Mɛ̍lɛ̄ka̍ 
chō dīmī wo̍. 

5Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ nyɛ̄ ya̍ I̍ di̍mi̍ a̍ nya̍ o̍kɔ̄ɔ̄ wo̍ cho̍ ho̍ō ni̍. 
Nya̍ pāālā vēsɛ̍i̍la̍ŋ nda᷅ŋ, mi̍ chē bɛ̍ɛ̍ mi̍ lā wā ni᷅ŋ ā vēsɛ̍i̍, kɛ̍ I̍ cho̍ tōsā mī lā 
mīīŋgu̍ yōōmū. 

6I̍ cho̍ nya̍ mīŋgī kūmbɔ̄ɔ̄ a̍ vīsīo̍ŋ, mī ku̍mbū mu̍ŋ a̍ kɔ̄lūla̍ŋ, ndu̍yɛ̍, mī mi̍ŋgi̍ nya̍ 
yōōmōo̍ o̍ lāmīli̍ŋ, mī lā mīīŋgu̍ vɛ̄lɛ̄ yōōmū. O̍ ko̍ŋ, mī lā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

7O̍ ko̍ŋ kɔ̍ɔ̍lī, mi̍ to̍sā mɛ̄ɛ̍ Mɛ̄lɛ̄ka̍ dīmu̍l la̍ yɛ̍, mi̍ ka̍ndū sūɛ̍i̍ o̍ pāāla̍ŋ nda᷅ŋ ndo̍. 
Dīmīo̍o̍ nu̍a̍ā mi̍ ka̍ndū sūɛ̍i̍ o̍ pāāla̍ŋ nda᷅ŋ ndo̍, mi̍ tu̍ɛ̍ī wɔ̄kɔ̄ wɔ̄kɔ̄ bɛ̄ndōo̍ pāāla̍ŋ 
nda᷅ŋ tɛ̄ɛ̄ŋ. Mi̍ cha᷅ mi̍ pāa̍ o̍ pāa̍ mīīŋgū o̍ fo̍ndā ndɔ̄ɔ̍, nāa̍ o̍ nɔ̍ le̍ wāa̍ wa̍. 

8O̍ ko̍ŋ kɔ̍ɔ̍lī, mi̍ cha᷅, mi̍ pāāla̍ŋ nda᷅ŋ lā sɔ̄lā vīsīo̍ŋ, a̍ kɔ̄lūla̍ŋ kpo̍u̍. Kɛ̍ ndu̍yɛ̍, 
hūēīyīi̍ to̍sā mī wāna̍ chi̍o̍o̍ ō wa̍ yōōmū ve̍, ndi̍ i̍i̍ mi̍i̍ŋgu̍ wɔ̍ nda̍ o̍ lāmīli̍ŋ te̍. 

9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, so̍o̍ o̍ hūēīye̍ lo̍, hūēīyīi̍ 
to̍sā mī wāna̍ chi̍o̍o̍ ō wa̍ yōōmū ve̍, mā di̍mu̍l ndi̍ āā, ‘Hūēīye̍, Mɛ̄lɛ̄ka̍ Ya̍a̍wɛ̄ɛ̄ 

dīmi̍ māā nūm fu̍la̍ ba᷅ o̍ bā fe̍e̍ o̍ chi̍e̍ēŋndo̍ ni᷄ŋ, mā mi̍i̍ŋgu̍ wānāā nda̍ dīu̍ ha̍ā 
wa̍ o̍ lāmīli̍ŋ, mā mīīŋgu̍ yōōmū.’ ” 

10O̍ ko̍ŋ, mi̍ to̍sā mɛ̄ɛ̍ Mɛ̄lɛ̄ka̍ dīmi̍ yɛ̍, mi̍ su̍a̍ā o̍ hūēīye̍ lo̍, mi̍ hūēīye̍ mīīŋgū wāŋ 
vīlɛ̍i̍ya̍ ha̍ā o̍ lāmīli̍ŋ, ma̍ mīīŋgū yōōmū, ma̍ cha᷄ŋ ma̍ sīm. Ndu̍yɛ̍, ā wa̍ sɛ̍lɛ̍ bɛ̍ndū. 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmūl la̍ āā, “Wāna̍ chi̍o̍o̍ Īsi̍kīāā, pāāla̍ŋ nda᷅ŋ lā si᷄m le̍ 
wāŋnda̍ I̍sɔ̄lūɛ̄ī. Wāŋnda̍ ha̍ā, ā chō dīmīo̍o̍ āā, ‘Tīīnda᷄ŋ nāa̍ chūū, ŋ̄ nɔ̍ lɛ̍ nyɛ̄ o̍ 
nyɛ̄ na̍a̍ ŋ̄ wā le̍hɔ᷅l o̍ nɛ̄ī le̍ ndu̍ le̍. Ŋ̄ chō ni᷅ŋ māchūāā mɛ̄ɛ̍ pāālā vēsɛ̍i̍la̍ŋ lā wā 
nu̍a̍ā yɛ̍.’ 

12Le̍la̍ŋ di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̄ di̍mi̍ māā, wānāā nīa̍a̍ I̍sɔ̄lūɛ̄ī, mi̍ chē 
bɛ̍ɛ̍ mi̍ lā wā māā wānāā vīlɛ̍i̍ ni̍, kɛ̍, I̍ cho̍ nya̍ hūnɔ̄ɔ̄ mīŋgī yōōmū. I̍ cho̍ hūnɔ̄ɔ̄ 
sɛ̄īla̍ nda̍ chɔ̍ nya̍ la̍ŋ kūūmbūū, mī so̍li̍ nya̍ o̍ sɛ̄īla̍ la̍ŋ ni᷄ŋ, ndu̍yɛ̍ mī mi̍ŋgi̍ nya̍ o̍ 
lɛ̄ŋndē nyāle̍ŋ ni᷄ŋ I̍sɔ̄lūɛ̄ī. 

13O̍o̍ wānāā nīa̍a̍, tē I̍ ku̍u̍mbu̍u̍ sɛ̄īla̍ nda̍ chɔ᷄ nya̍ la̍ŋ pɛ̍, mī so̍li̍ nya̍ o̍ sɛ̄īla̍ la̍ŋ 
ni᷄ŋ, o̍ ko̍ŋ nya̍ chō sīnā ni̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

14I̍ cho̍ nya̍ yōōmōo̍ mīŋgī o̍ lāmīli̍ŋ, mī lā mīīŋgu̍ yōōmū, ndu̍yɛ̍ mī mi̍ŋgi̍ nya̍ o̍ 
lɛ̄ŋndē nyāle̍ŋ ni᷄ŋ. Ndu̍yɛ̍ I̍ cho̍ ndi̍ tōsā, o̍ ko̍ŋ, mī lā sīna̍ māā ya̍ Mɛ̍lɛ̄ka̍ Ya̍a̍wɛ̄ɛ̍ 
so̍ō ni̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄miŋ̍gī niŋ̍ ma̍sɛī̄ ŋii̍ŋ̍nde̍ Is̍ɔl̄ūɛi̍ ̍nāa̍ pil᷅ɛ ̍yɛ ̍o̍kɔɔ̄ ̄
15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍, mbo̍ dīmūl lā āā, 

16Wāna̍ chi̍o̍o̍ Īsi̍kīāā, chu̍a̍ yɔ᷅mnde̍ ī ŋīi̍ŋ mā po̍o̍nyi̍a̍a̍ lēchōo̍, a̍ po̍o̍nyi̍a̍a̍ pɛ̍ o̍ 
ho̍ō chōo̍ āā, “Māsāle̍ŋ Chu̍dā, a̍ yu̍ŋgu̍la̍ cho̍ le̍ŋ o̍ bā bɛ̄ŋgu̍ la̍ŋ,” a̍ po̍o̍nyi̍a̍a̍ o̍ ō 
pīlɔ̍ɔ̍ chōo̍ āā, “Māsāle̍ŋ I̍sɔ̄lūɛ̄ī, a̍ yu̍ŋgu̍la̍ cho̍ le̍ŋ o̍ bā bɛ̄ŋgu̍ la̍ŋ.” 

17O̍ ko̍ŋ, mā mɔ̍ɔ̍sa̍ yɔ̄mīī ŋīi̍ŋnde̍ he̍ī nāa̍ pi᷅lɛ̍, mā bīī ndi̍ o̍ bā māā yɔ̄mndo̍ ō pīlɛ̍. 

18Tē wānāā nūmnda̍ nyūna̍ nu̍m pɛ̍ le̍ mā chɔ̍m nda̍ sa̍bū kōŋ, 

19a̍ di̍mu̍l nda̍ māā yɔ̄mīī ŋīi̍ŋnde̍ he̍ī, ō pīlɔ̍ɔ̍ si᷄m le̍ Chu̍dā, a̍ yu̍ŋgu̍la̍ cho̍ ndu̍ o̍ 
bā bɛ̄ŋgu̍ la̍ŋ, mi̍ ō pīlɔ̍ɔ̍ sīm le̍ I̍sɔ̄lūɛ̄ī, a̍ yu̍ŋgu̍la̍ cho̍ ndu̍ o̍ bā bɛ̄ŋgu̍ la̍ŋ. Di̍mu̍l 
nda̍ māā ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā, o̍ cho̍ yɔ᷄m si̍m le̍ 
I̍sɔ̄lūɛ̄ī yo̍ chūā, mī chu̍a̍ yɔ᷄m si̍m le̍ Chu̍dā wo̍, mī mɔ̍ɔ̍sa̍ ndi̍ nāa̍ pi᷅lɛ̍, mī ī sīmnu᷄ŋ 
yɔ᷅mndo̍ ō pīlɛ̍ ya̍ o̍ bā. 

20“Le̍la̍ŋ bi̍i̍ yɔ̍mīī ŋīi̍ŋnde̍ he̍ī o̍ bā, mī wāŋnda̍ chē nu̍m ndi̍ o̍ bā. 

21O̍ ko̍ŋ kɔ̍ɔ̍lī, mā di̍mu̍l nda̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ 
māā, te̍le̍ŋ cho̍ fūūlūū, mī so̍li̍ wāŋnda̍ I̍sɔ̄lūɛ̄ī o̍ lɛ̄ŋīī nda̍ kūɛ̄ a̍ nda̍ ve̍ ni᷄ŋ, bā o̍ 
bā nda̍ chō mī chu̍u̍ŋgi̍a̍a̍ nda̍, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ. 

22Ndu̍yɛ̍, tē te̍le̍ŋ ko̍ŋ fūūlu̍u̍ pɛ̍, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ, I̍ cho̍ tōsā ā 
ve᷅ lɛ̍ lɛ̄ŋnde̍ ī ŋīi̍ŋ, ndu̍yɛ̍ mā wa᷄ māsɛ̄i̍ ī ŋīi̍ŋ te̍. I̍ cho̍ nda̍ mɔ̄ɔ̄sā nāa̍ pi᷅lɛ̍ o̍ 
pēmbo᷄ŋ I̍sɔ̄lūɛ̄ī cho̍o̍, mā nɔ̄ māsā bɛ̍ndōo̍ ō pīlɛ̍ nda̍ chōo̍. 

23Ndu̍yɛ̍, I̍ cho̍ tōsā ā ve᷅ lɛ̍ ni̍ŋ nyɛ᷅m chēle̍ŋndo̍ŋ sōōlūū, ndu̍yɛ̍ mā tōsa̍ sɔ̄ɔ̍ŋ nya̍ 
Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍ wo̍ŋ, ɔ̄ɔ̄ mā tōsa̍ yɔ̄ŋndā wɔ̄ɔ̍ŋndā chēle̍ŋ, mā sīmnu᷄ŋ 
a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l te̍. Kɛ̄ɛ̄ nda̍ kɛ̄ɛ̍ ya̍, ndu̍yɛ̍ ma̍ tōsā yɔ̄ŋ wɔ̄ɔ̍ŋndo̍ wo̍, I̍ cho̍ 
nda̍ mālɔ̄ɔ̄ le̍ yɔ̄ŋ wɔ̄ɔ̍ŋ kōŋ, mī di̍ndi̍ nda̍. Ā chō wā wānāā nī, ndu̍yɛ̍, mī ya̍ bɛ̍ɛ̍ I̍ 
wa̍ Mɛ̄lɛ̄ka̍ ndā. 

24Ndu̍yɛ̍ wāŋndo̍ ndu̍ pīlɛ̍ kpe̍ wa᷅ ni̍ŋ nda̍ chōo̍ wa̍nā māndāa̍ lāsāa̍ ni̍, māā bu̍ɛ̍ī 
nūu̍ Dēēve̍. Ā chūā ni̍ŋ sa̍wāla̍ nīla̍ŋ, ndu̍yɛ̍ mā mānda̍ŋ o̍ nyɛ̄ ya̍ I̍ di̍mūl nda̍ le̍ 
tōsāa̍ wo̍ ni᷄ŋ. 

25I̍ cho̍ nda̍ mīŋgī o̍ lɛ̄ŋndē ya̍ I̍ ke̍ bu̍ɛ̍ī nūu̍ Che̍kɔ̍pūle̍ŋ ni᷄ŋ, nāa̍ fi̍nyāā ndāā 
ma̍māa̍ ā wa̍ sīndɛ̄ īchāli̍ wa̍, mā kɔ̍ wa᷅ lo̍ŋ. Ndu̍yɛ̍ nda̍ ni̍, chūāūwāā ndāa̍ ni̍, a̍ 
chūāūwāā ndāā ma̍māa̍, nāa̍ ndāā cha̍lāa̍ wa᷅ ni̍ŋ ka̍ŋ le̍ fɛ̍ɛ̍ŋ a̍ fɛ̍ɛ̍ŋ ni̍. Ndu̍yɛ̍ māsā 
bɛ̍ndōo̍ ō wā ni̍ŋ nda̍ chōo̍ māā bu̍ɛ̍ī nūu̍ Dēēve̍. 

26I̍ cho̍ kpe̍ma̍ kɔ̄l nyūlōo̍ yīī a̍ nda̍, o̍ wa᷅ ni̍ŋ na̍a̍ tɛ̄ɛ̄ŋ na̍a̍ nda̍ le̍ fɛ̍ɛ̍ŋ ā fɛ̍ɛ̍ŋ ndo̍. 
I̍ cho̍ nda̍ sa̍lā dɔ̄wɔ̄ɔ̄, mī to̍sa̍ mā kūi̍ ta̍u̍ ta̍u̍, ndu̍yɛ̍, mī chīɛ̄ī ni̍ kāsīo̍o̍ ō wa̍ nda̍ 
tɛ̄ɛ̄ŋ le̍ fɛ̍ɛ̍ŋ a̍ fɛ̍ɛ̍ŋ. 

27Nda̍ tɛ̄ɛ̄ŋ nāa̍ nīāā cha̍lāa̍ ā wā ni̍ŋ ni̍, mī wa̍ Mɛ̄lɛ̄ka̍ nda̍, ndu̍yɛ̍ mī nda̍ wa̍ 
wānāā ni̍. 

28Tē I̍ si̍mī chīɛ̄ī ni̍ kāsīo̍o̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ pɛ̍, mbō wa̍ lo̍ŋ le̍ fɛ̍ɛ̍ŋ a̍ fɛ̍ɛ̍ŋ, o̍ 
ko̍ŋ lɛ̄ŋnde̍ kpo̍u̍ ī chō sīnā ni̍ māā ya̍ Mɛ̍lɛ̄ka̍ Ya̍a̍wɛ̄ɛ̄, māā ya̍ hɛ̍li̍ I̍sɔ̄lūɛ̍i̍ya̍ ni̍ le̍ 
mā wa̍ wānāā ni̍.” 

Īsi̍kīāā 38 

A̍ mɛɛ̄ ̍Māsāa̍ Kɔk̍ī o̍ chiŋ᷅a̍la᷅ŋ niŋ̍ Is̍ɔl̄ūɛi̍ ̍yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ chu̍a̍. 

2Mbo̍ dīmūl la̍ āā, “Wāna̍ chi̍o̍o̍ Īsi̍kīāā, mu̍li̍ hɔ᷅lla̍ kūmbū Ma̍sāa̍ Kɔ̍kī wo̍, o̍ cho̍ 
māsāa̍ le̍ wāŋnda̍ Mɛ̍si̍ɛ̍kī, a̍ wāŋnda̍ Tu̍bāā, mbo̍ wā o̍ lɛ̄ŋndē Ma̍kɔ̍kīle̍ŋ ni᷄ŋ ndo̍, 
mā di̍mu̍l ndu̍ a̍ nyɛ̄ pālāa̍ ko̍māl ni̍ŋ ndu̍ wo̍ o̍kɔ̄ɔ̄. 

3Di̍mu̍l ndu̍ māā ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ dīmi̍ māā, nūm Kɔ̍kī, 
māsāa̍ le̍ wāŋnda̍ Mɛ̍si̍ɛ̍kī, a̍ wāŋnda̍ Tu̍bāā, I̍ dɔ̍ɔ̍nu᷄ŋ tu̍mbe̍ a̍ nūm o̍ ka̍lā ka̍lā. 

4I̍ cho̍ nu̍m hɔ̄lla̍ mūlī, mī ba̍a̍ nu̍m do̍lu̍ŋndo̍ŋ o̍ ya̍a̍lo̍ la̍ŋ, le̍ mī so̍li̍ nu̍m a̍ 
so̍vɛ̄i̍ya̍a̍ nu̍mnda̍ kpo̍u̍ o̍ lɛ̄ŋndē nyāle̍ŋ ni᷄ŋ. So̍vɛ̄i̍ya̍a̍ nu̍mnda̍ kpo̍u̍, a̍ ku̍ā o̍ 
nyɛ̄lā su̍a̍a̍ ā nāŋ nda̍ŋ ni᷄ŋ nda̍ ni̍, a̍ a̍ ku̍ā o̍ su̍a̍ā chɔ̄ūwa̍ chōo̍ wa̍, ā wā ni̍ŋ o̍ 
nyɛ̄lā ndāla̍ chɔ̄ūla̍ŋ ni᷄ŋ, a̍ nyɛ̄m nda̍a̍ŋ chɔ̄ūwo̍ŋ o̍ lābā. Nyɛ̄lā so̍vɛ̄i̍ya̍ bīī o̍ lābā 
le̍ nda̍ māndāa̍ o̍ sɔ̍ŋgɔ̄ɔ̍ ni᷄ŋ nda̍ŋ, lā pɔ̄mbɔ̄la̍ŋ, a̍ lā bɛ̄ndūla̍ŋ, lā wā ni̍ŋ nda̍ o̍ 
lābā, a̍ mɔ̄ɔ̄ŋ nda̍a̍ŋ fāŋndo̍ŋ. 

5So̍vɛ̄i̍ya̍ Pa̍a̍sīāā ni̍, ha̍ā Īto̍o̍pīāā ni̍, a̍ ha̍ā Li̍bīāā, nda̍ kpo̍u̍ ā chō hūnɔ̄ɔ̄ a̍ nyɛ̄m 
nda̍a̍ŋ chɔ̄ūwo̍ŋ le̍ nu̍m sɔ̍ŋgɔ̄ɔ̍ mālāa̍. 

6Lɛ̄ŋīī bɔ̄ɔ̍ bɔ̍ɔ̍ ā yɔ̄ŋ ni̍ŋ so̍vɛ̄i̍ya̍a̍ ndāa̍ le̍ nu̍m sɔ̍ŋgɔ̄ɔ̍ mālāa̍. So̍vɛ̄i̍ya̍ kpo̍u̍ o̍ 
lɛ̄ŋndē Ko̍māle̍ŋ ni᷄ŋ, a̍ lɛ̄ŋndē Bɛ̄tī To̍ka̍māāle̍ŋ bā lūāŋndo̍ pɔ̍ɔ̍li̍, nda̍ kpo̍u̍ ā hūŋ 
ni̍ŋ, lātūlu̍ a̍ lɛ̄ŋīī bɔ̄ɔ̍ bɔ̍ɔ̍ che᷅le̍ŋ le̍ nu̍m sɔ̍ŋgɔ̄ɔ̍ mālāa̍. 

7Māsāa̍ Kɔ̍kī, bɛ̍ɛ̍ndi̍a̍ŋ pɔ̍ɔ̍ nyɛ̄ kɛ̄ndɛ̄ kɛ̍ndɛ̄ le̍ sɔ̍ŋgɔ̄ɔ̍. Bɛ̍ɛ̍ndi̍a̍a̍ pɔ̍ɔ̍ so̍vɛ̄i̍ya̍a̍ 
sɛ̍li̍a̍a̍ bɛ̍ndūāā ŋ̄ chūūŋgi̍a̍a̍ wa̍, le̍ sɔ̍ŋgɔ̄ɔ̍, mā si̍m nda̍ lāchī. 

8Lɛ̄ŋnde̍ wa̍ le᷅ŋ pɔ̄mndo̍ le̍ te̍le̍ŋ o̍ te̍le̍ŋ, kɛ̍ mi̍ lē mīīŋgu̍ tāŋgūlɔ᷄ŋ māā pāāndū, 
mi̍ wānāā ndūa̍a̍ ā fūla̍ o̍ lɛ̄ŋīī nda̍ wa᷄ o̍ bīyɔ̄ɔ̍ ni᷄ŋ nde̍, ma̍ mīīŋgū o̍ pēmbo᷄ŋ 
I̍sɔ̄lūɛ̄ī cho̍o̍, ma̍ wā o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ le̍ŋ, tē wɔ̄sīlā fāŋā lā hīōū pɛ̍, I̍ cho̍ 
tōsā nūm Māsāa̍ Kɔ̍kī mā sɔ̍la̍ kpāāyāa̍ mā kɔ̍ de᷅l lɛ̄ŋndē lēŋ chōo̍. 

9Ā chō hūnɔ̄ɔ̄ a̍ so̍vɛ̄i̍ya̍a̍ nu̍mnda̍ mɛ̄ɛ̍ hūēīyīī kpāāyɛ̄ī bɛ̄ndūe̍i̍ ī hūŋ nu̍a̍ā yɛ̍, mā 
hu̍ŋ chi᷅ŋa̍la᷅ŋ lɛ᷅ŋnde̍ŋ nde᷅ŋ. Nūm ni̍, so̍vɛ̄i̍ya̍a̍ nu̍mnda̍ ni̍, a̍ so̍vɛ̄i̍ya̍a̍ sɛ̍li̍a̍a̍ 
bɛ̍ndūa̍a̍ fu̍lā ni̍ŋ o̍ lɛ̄ŋnde̍ ni᷄ŋ nda̍, lā chō hūnɔ̄ɔ̄ tīū o̍ lɛ̄ŋnde̍ŋ nde᷅ŋ ni᷄ŋ kpo̍u̍, 
mɛ̄ɛ̍ pīɔ̍ɔ̍ ō hēl nu̍a̍ā mbō kūmbū kpu̍ yɛ̍.” 

10Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ hīāū lāchī a̍ sūɛ̍i̍, mbo̍ dīmī āā, “Tē 
te̍le̍ŋ ko̍ŋ ō fūūlu̍u̍ pɛ̍, tūūlā wɔ̄ɔ̍ŋnda̍ŋ kpo̍so̍ŋ la̍ wa᷅ ni̍ŋ nu̍m hūnɔ̄ɔ̍ o̍ kɔ̄l a̍ 
lɛ̄ŋndē I̍sɔ̄lūɛ̍i̍le̍ŋ o̍kɔ̄ɔ̄ ni̍. 

11Ā chō dīmī māā, I̍ cho̍ lākɔ̄ lɛ̄ŋnde̍ŋ nde᷅ŋ chīŋa̍la᷅ŋ a̍ wānāa̍ ndūa̍a̍ cho̍ŋnu̍ŋ ha̍ā 
o̍ bā ndāa̍ chōo̍ yɛ̍lɛ̍kɛ̍lɛ̍ɛ̍, ma̍ yīya᷄ŋ māā kpūndɛ̍ o̍ kpūndɛ̍ ō ko̍māl lɛ̍ nda̍ le̍ wa̍. 
Sɔ̄ndɔ̄kɔ̍ltā ndāla̍ŋ lā nɔ̍ la̍sa̍a̍sā lā bālāā, mī lā nɔ̄ dīōlā lāsāāsā le̍ nda̍ māndā le̍. 

12Nyɛ̄ o̍ nyɛ̄ wāŋnda̍ ha̍ā ā mīŋgī ni̍ŋ chu̍u̍ŋgīāā o̍ chi̍e̍e̍ŋ ndāa̍ŋ wa̍ mu᷅ŋ 
pɔ̄mnda̍ŋ, ma̍ mīŋgī mu̍ŋ tāŋgūllo̍ ni᷄ŋ, lā chō mu̍ŋ lākɔ̄ dēlɔ̄ɔ̄ chōo̍, mī lā pūŋga̍ 
mu̍ŋ kpo̍u̍ le̍ kɔ᷄ŋnda̍ŋ a̍ mu̍ŋ. Wānāa̍ fu̍lā ni̍ŋ ha̍ā o̍ lɛ̄ŋīī yɛ̍ yɛ̍i̍ ni᷄ŋ, mā mīīŋgu̍ o̍ 
lɛ̄ŋndē ndāle̍ŋ ni᷄ŋ, mā nɔ̄ chɔ̄lūa̍a̍, a̍ nyɔ̄ɔ̍ŋ, ndu̍yɛ̍ mi̍ lɛ̄ŋndē ndāle̍ŋ lē wā o̍ 
chi̍e̍ēŋndo̍ tɛ̄ɛ̄ŋ nda̍, lā chō nda̍ lākɔ̄ chīŋa̍la᷅ŋ, mī lā pūŋga̍ nyɛ̄m ndāa̍ŋ kpo̍u̍. 

13Wāŋnda̍ o̍ lɛ̄ŋndē Si̍ɛ̍bāle̍ŋ ni᷄ŋ ni̍, a̍ ha̍ā o̍ lɛ̄ŋndē Dɛ̍dāŋnde̍ŋ ni᷄ŋ, ndu̍yɛ̍ a̍ 
wānāā lēyākūa̍a̍ o̍ chi̍e̍e̍ŋ pɔ̍mbɔ᷄ŋ, o̍ lɛ̄ŋndē Sīpe᷅ŋnde̍ŋ ni᷄ŋ, nda̍ kpo̍u̍ ā chō nu̍m 
nyūnā māā, le̍ nyɔ̄ɔ̍ŋ pūŋgāa̍ ŋ̄ hīŋ ni̍? Le̍ lɛ̄ŋnde̍ŋ dēlɔ̄ɔ̍ chōo̍, mā pūŋga̍ le̍ŋ, mā 
kūɛ̄nu᷄ŋ a̍ ka̍ni̍ŋ hu̍mbo᷄ŋ, a̍ ko̍o̍līi̍yo̍ŋ, a̍ chɔ̄lūa̍a̍, a̍ nyɛ̄m bɔ̄ɔ̍ bɔ̍ɔ̍ che᷅le̍ŋ, le̍la̍ŋ ŋ̄ 
chūūŋgi̍a̍a̍ so̍vɛ̄i̍ya̍ sɛ̍lɛ̍ bɛ̍ndōo̍ ni̍ ma̍ hūŋ a̍ nda̍? 

14“Le̍la̍ŋ wāna̍ chi̍o̍o̍ Īsi̍kīāā, di̍mu̍l Ma̍sāa̍ Kɔ̍kī māā ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ dīmi̍ māā, bōōndi̍i̍ wānāā nīa̍a̍ I̍sɔ̄lūɛ̄ī a̍ wa̍ŋnūŋ ni̍ŋ o̍ bā 
ndāa̍ chōo̍ yɛ̍lɛ̍kɛ̍lɛ̍ɛ̍ ve̍, a̍ te̍le̍ŋ ko̍ŋ ŋ̄ chō bɛ̄ɛ̄ndīa̍ŋ ni̍, 

15mā fu̍la̍ o̍ lɛ̄ŋndē nūmnde̍ŋ ni᷄ŋ ba᷅ lūāŋndo̍ pɔ̍, mā hīŋ a̍ so̍vɛ̄i̍ya̍a̍ nūm a̍ kpāāyā 
bɛ̄ndūa̍a̍ sɛ̍lɛ̍ bɛ̍ndōo̍, nda̍ kpo̍u̍ ā chō wā o̍ su̍a̍ā chɔ̄ūwa̍ chōo̍, mā hu̍ŋ chi᷅ŋa̍la᷅ŋ 
nda̍. 

16Ā chō hūnɔ̄ɔ̄ a̍ so̍vɛ̄i̍ya̍a̍ nu̍mnda̍, mɛ̄ɛ̍ hūēīyīī kpāāyɛ̄ī bɛ̄ndūe̍i̍ ī hūŋ nu̍a̍ā o̍ 
lɛ̄ŋnde̍ŋ ni᷄ŋ yɛ̍, mī lā hu᷄ŋ chi᷅ŋa̍la᷅ŋ wa̍nāā nīa̍a̍ I̍sɔ̄lūɛ̄ī. Tē te̍le̍ŋ ko̍ŋ ō fūūlu̍u̍ pɛ̍, 
I̍ cho̍ nu̍m vīōmɔ̄ɔ̄, mā hu̍ŋ chi᷅ŋa̍la᷅ŋ lɛ᷅ŋndē nīle̍ŋ, le̍ mī lɛ̄ŋnde̍ sīna̍ wāna̍ ya̍ I̍ cho̍ 

wo̍. I̍ cho̍ kpe̍ku̍ so̍li᷄ŋ a̍ nūm Māsāa̍ Kɔ̍kī, le̍ mī chɔ̍m lɛ̄ŋnde̍ māā Mɛ̄lɛ̄ka̍ kāsīo̍o̍ 
ya̍ I̍ cho̍ ni̍. 

17Māsāa̍ Kɔ̍kī, sīndɛ̄ pa̍ ya̍ Mɛ̍lɛ̄ka̍ Kpu̍lu̍ŋgūma̍ bɛ̄ndōo̍ dɔ̄ū bu̍ɛ̍īyāā nīa̍a̍ su̍a̍ā le̍ 
ya̍ I̍sɔ̄lūɛ̄ī ya̍ dīōmnda̍ŋ o̍ sōndō ni̍, ma̍ dīmī a̍ nūm o̍kɔ̄ɔ̄, māā te̍le̍ŋ fu̍u̍lūū ni̍ŋ, mī 
ve᷅m nu̍m mā kɔ̍ chi᷅ŋa̍la᷅ŋ lɛ᷅ŋndē I̍sɔ̄lūɛ̍i̍le̍ŋ.” Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍ ndu̍ so̍ō ni̍. 

Mɛl̄ɛk̄a̍ chō Māsāa̍ Kɔk̍ī nyɛ ̄pālāa̍ tūsī chōo̍ 
18O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō dīmī āā, “Pāa̍le̍ Māsāa̍ 
Kɔ̍kī o̍ cho̍ lākɔ̄ lɛ̄ŋndē I̍sɔ̄lūɛ̍i̍le̍ŋ dēlɔ̄ɔ̍ chōo̍ le̍ŋ, I̍ cho̍ tu̍mbe̍ dɔ̍ɔ̍nɔ᷄ŋ o̍ ka̍lā ka̍lā. 

19Ndu̍yɛ̍, tē I̍ dɔ̍ɔ̍nu᷄ŋ tu̍mbe̍ pa̍a̍le̍ le̍ŋ pɛ̍, I̍ cho̍ tōsā lɛ̄ŋndē I̍sɔ̄lūɛ̍i̍le̍ŋ kpo̍u̍ mī lē 
hīīlu̍ŋ, a̍ nyɛ̍ yɔ̍nūŋ ni̍ŋ ndo̍. 

20Nyɛ̄ o̍ nyɛ̄ yōōmāa̍ cho̍ o̍ chi̍e̍ēŋndo̍ chōo̍, sūūwa̍ o̍ pēēla̍ŋ ni̍, a̍ yōūwa̍, a̍ vīsīa̍a̍ 
kpo̍u̍, ō bɛ̄ndū ni̍, ō pɔ̄mbɔ̄ ni̍, a̍ wāŋndā chīe̍e̍ya̍ o̍ chi̍e̍ēŋndo̍ chōo̍ kpo̍u̍, ā chō 
nyīīyā a̍ sīōōŋīī nīi̍. Pēmbūŋ bɛ̄ndo᷄ŋ kpo̍u̍ ŋ̄ chō hīīlɔ᷄ŋ, mī ŋ̄ kōōmbi̍a̍a̍, o̍ ko̍ŋ 
kɔ̍ɔ̍lī, pōūtā vīlɛ̄īla̍ŋ bɛ̍ɛ̍ mī lā tɛ̄ɛ̄ndi̍a̍a̍, tāŋgūlta̍ŋ kpo̍u̍ mī lā kōōmbi̍a̍a̍, a̍ lɛ̄ŋnde̍ 
wa᷅ ni̍ŋ nyi̍i̍yāa̍ le̍ŋ. 

21I̍ cho̍ Māsāa̍ Kɔ̍kī nyɛ̄ pālāā bɛ̄ndōo̍ tūsī chōo̍, mī to̍sa̍ mī sīōōŋīī bɛ̄ndūe̍i̍ ī bīī 
ndu̍. Ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍. Māsāa̍ Kɔ̍kī, I̍ cho̍ tōsā 
mī so̍vɛ̄i̍ya̍a̍ ndūa̍a̍, nda̍ pi̍la̍ dīūwa᷅ŋ ve̍llāa̍ vēllē a̍ mɔ̄ɔ̄ŋ fāŋndo̍ŋ. 

22Dɛ̍nɛ̍ pa̍lāā ya̍ I̍ tu̍sī ni̍ŋ Ma̍sāa̍ Kɔ̍kī chōo̍ nda̍ so̍vɛ̄i̍ya̍a̍ ndūa̍a̍ wo̍, ō wā ni̍ŋ o̍ 
bɔ̍ɔ̍. I̍ cho̍ tōsā mī nāālā wɔ̄ɔ̍ŋndā bɛ̄ndūla̍ŋ lā de᷄l nda̍ chōo̍, ndu̍yɛ̍, mī to̍sa̍ mī ā 
bɔ̄ɔ̍ bɔ̍ɔ̍ a̍ sɔ̍la̍ pīɔ̍mnda̍ŋ a̍ mɔ̄ɔ̄ŋ fāŋndo̍ŋ. Māsāa̍ Kɔ̍kī ni̍, so̍vɛ̄i̍ya̍a̍ ndūa̍a̍ ni̍, a̍ 
so̍vɛ̄i̍ya̍a̍ fu̍lā ni̍ŋ o̍ lɛ̄ŋīī bɔ̄ɔ̍ bɔ̍ɔ̍ ni̍ŋ, le̍ nda̍ sɔ̍ŋgɔ̍ɔ̍ mālāa̍ wa̍, nda̍ kpo̍u̍, I̍ cho̍ nda̍ 
hūnɔ̄ɔ̄ nyɛ̄ pālāā bɛ̄ndōo̍ tūsī chōo̍, mī chi̍i̍ nda̍ mu̍ɛ̍ɛ̍ŋ. I̍ cho̍ nda̍ pīɔ̄ɔ̄ kpūndɛ̍ 
bɛ̄ndōo̍ tūsī chōo̍, mī to̍sa̍ mī lōōŋ kpu̍ŋgbāŋ bɛ̄ndo᷄ŋ ŋ̄ dēli̍ nda̍ chōo̍, lātūlu̍ a̍ 
pōūtā lēyīŋndā bɛ̄ndūla̍ŋ, nda̍ kpo̍u̍ mā chūu̍. 

23O̍ ko̍ŋ, mī lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ i̍ si̍na̍, māā ya̍ Mɛ̄lɛ̄ka̍, wāna̍ kpāāyā 
bɛ̍ndōo̍ ya̍ I̍ cho̍ ni̍, ndu̍yɛ̍ mi̍ wa᷅ Mɛ̄lɛ̄ka̍ kāsī. Ndu̍yɛ̍, mā sīna̍ māā ya̍ cho̍ Mɛ̄lɛ̄ka̍ 
Ya̍a̍wɛ̄ɛ̄ ni̍.” 

Īsi̍kīāā 39 

A̍ mɛɛ̄ ̍nda̍ yām niŋ̍ Māsāa̍ Kɔk̍ī yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ hīāū lāchī a̍ sūɛ̍i̍, mbo̍ 
dīmūl la̍ āā, “Wāna̍ chi̍o̍o̍ Īsi̍kīāā, di̍mu̍l Ma̍sāa̍ Kɔ̍kī, o̍ cho̍ māsāa̍ le̍ wāŋnda̍ 
Mɛ̍si̍ɛ̍kī, a̍ wāŋnda̍ Tu̍bāā wo̍, a̍ nyɛ̄ pālāa̍ ko̍māl ni̍ŋ ndu̍ wo̍ o̍kɔ̄ɔ̄. Mā di̍mu̍l ndu̍ 
māā ya̍ Mɛ̍lɛ̄ka̍ dīmi̍ māā, Māsāa̍ Kɔ̍kī, I̍ cho̍ nu̍m nyɛ̄ pālāa̍ tūsī chōo̍. 

2I̍ cho̍ nu̍m hɔ̄lla̍ mūlī, mī so̍li̍ nu̍m o̍ lɛ̄ŋndē nūmnde̍ŋ ni᷄ŋ ba᷅ lūāŋndo̍ pɔ̍, mī ku̍ɛ̄ 
a̍ nūm o̍ pēmbo᷄ŋ I̍sɔ̄lūɛ̄ī. 

3O̍ ko̍ŋ, mī lɔ̍ɔ̄ chi̍ɔ̍ū cho̍ nu̍m o̍ bā mi̍āllo̍, ndu̍yɛ̍ mī chīŋɔ̍ma̍ cho̍ nu̍m o̍ bā kɛ̄ndɔ̄ɔ̍ 
wa̍ŋ mā dēli̍ lɛ̄ŋ. 

4Nūm ni̍, so̍vɛ̄i̍ya̍a̍ nu̍mnda̍ ni̍, a̍ so̍vɛ̄i̍ya̍a̍ fu̍lā ni̍ŋ o̍ lɛ̄ŋīī chēle̍ŋ ni᷄ŋ le̍ nu̍m sɔ̍ŋgɔ̄ɔ̍ 
mālāa̍ wa̍, lā chō pīɔ̍mndo̍ sɔ̄lā o̍ pēmbo᷄ŋ I̍sɔ̄lūɛ̄ī, ndu̍yɛ̍ mī to̍sa̍ mī yōūwa̍, a̍ 
vīsīāā yōndūa̍a̍, mā dē vīsīŋ nyāa̍ŋ. 

5Lā chō wā īhīni̍ a̍ vi̍lɛ̍i̍ya̍ yōndōlā la̍ŋ ni᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, ya̍ so̍ō ni̍. 

6I̍ cho̍ lɛ̄ŋndē Ma̍kɔ̍kīle̍ŋ mālɔ̄ɔ̄ o̍ yīŋ, ndu̍yɛ̍ wānāa̍ cho̍ o̍ lɛ̄ŋīi̍ ho̍lnu̍ŋ pe̍ēla̍ 
mɛ̄ŋmā īhɛ᷄lla̍ŋ ni᷄ŋ, ma̍ wānu᷄ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍ wa̍, mī to̍sa̍ mā ŋūɛ̄. O̍ 
ko̍ŋ, mā sīna̍ māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

7I̍ cho̍ tōsā mī wānāā nīa̍a̍ I̍sɔ̄lūɛ̄ī a̍ si̍na̍ māā ya̍ Mɛ̍lɛ̄ka̍ dīōlā nīla̍ŋ, dīōlā kāsī la̍ŋ 
la̍ cho̍ ni̍. Ndu̍yɛ̍ mī to̍sa̍ le̍ fɛ̍ɛ̍ŋ a̍ fɛ̍ɛ̍ŋ, wāŋnda̍ tɛ̍ɛ̍mbūū lɛ̍ dīōlā nīla̍ kāsī la̍ŋ 
lābɛ̄ɛ̄ le̍. O̍ ko̍ŋ, mī wāŋnda̍ o̍ lɛ̄ŋnde̍ ni᷄ŋ a̍ si̍na̍, māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, 
Mɛ̄lɛ̄ka̍ kāsīo̍o̍ I̍sɔ̄lūɛ̄ī.” 

8Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Pāa̍le̍ 
le̍ŋ lē chō o̍ nɛ̄ī, pāa̍le̍ sɔ̄ɔ̍ŋ mu᷅ŋ kpo̍u̍ ŋ̍ yɔ̍nūŋ ni̍ŋ nde̍ŋ. Pāa̍le̍ŋ nde᷅ŋ ya̍ I̍ so̍ō a̍ 
le̍ŋ o̍kɔ̄ɔ̄ ni̍. 

9Wānāa̍ cho̍ o̍ chi̍o̍o̍ŋ I̍sɔ̄lūɛ̄ī ya̍, ā fūlā ni̍ŋ mā kɔ̍ chɔ̍ɔ̍vīāā wōlɔ̄ɔ̄lā chɔ̄ūla̍ wa᷅ ni̍ŋ 
la̍ mɛ̍līāā lɛ̄ŋ nda̍ŋ, le̍ mā lōm nda̍ŋ. Ā chɔ̄ɔ̄vīāā ni̍ŋ nyɛ̍lā so̍vɛ̄i̍ya̍ bīī o̍ lābā le̍ ndā 
māndāa̍ o̍ sɔ̍ŋgɔ̍ɔ̍ ni᷄ŋ nda̍ŋ, lā pɔ̄mbɔ̄la̍ŋ, a̍ lā bɛ̄ndūla̍ŋ, a̍ chīɔ̄ūla̍ŋ, a̍ chīŋu̍a̍ŋ, a̍ 
ba̍lta̍ŋ, a̍ yɔ̄mīī bīŋgīī nda̍ sɔ̄ŋgā o̍ lābā ve̍, mā wa̍ mu̍ŋ lōmɔ̄ɔ̍ le̍ wɔ̄sīla̍ŋ lā 
ŋɔ᷄mmɛ̍ū. 

10Ā ve᷅ lɛ̍ ni̍ŋ i̍yɔ̍m tīŋgɔ̄ɔ̄ yōndōla̍ŋ ni᷄ŋ, ɔ̄ɔ̄ mā kēlū īyɔ̄m o̍ būndɛ̍ ni̍ŋ le̍ dɔ̄wɔ̄ɔ̄ o̍ 
yīŋ te̍, wōlɔ̄ɔ̄lā chɔ̄ūlā lāŋ, la̍ŋ nda̍ wā ni̍ŋ dɔ̍u̍wɔ̄ɔ̍ o̍ yīŋ ni̍. Wānāa̍ de̍l nyɛ̄m ndāa̍ŋ 
chōo̍ ma̍ pūŋgā mu̍ŋ nda̍, nda̍ bɛ̍ɛ̍ ā chō lākɔ̄ nyɛ̄m wānāā kāŋ dēlɔ̄ɔ̄ chōo̍ mā 
pūŋga̍ mu̍ŋ.” Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ so̍ō ni̍. 

A̍ mɛɛ̄ ̍nda̍ chɔ ̄niŋ̍ Ma̍sāa̍ Kɔk̍ī yɛ ̍o̍kɔɔ̄ ̄
11Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Tē te̍le̍ŋ ko̍ŋ ō fūūlu̍u̍ pɛ̍, 
Māsāa̍ Kɔ̍kī ni̍, so̍vɛ̄i̍ya̍a̍ ndūa̍a̍ ni̍, o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ya̍ I̍ cho̍ tōsā ni̍ mā chɔ̍ 
nda̍. Lɛ̄ŋndē dɛ̍ŋgbɛ̍le̍ cho̍ o̍ pēmbo᷄ŋ tɛ̄ɛ̄ŋ, o̍ Pēe̍ Mɛ̄ŋmā Īhɛ᷄llo̍ bā pāa̍le̍ŋ lē 
chāŋndo̍ le̍ŋ, le̍ nɔ̍ dīōla̍ŋ āā, ‘Dɛ̍ŋgbɛ̍ Wānāā Kēlāa̍’ le̍ŋ, lo̍ŋ nda̍ chɔ̄ ni̍ŋ ndu̍, nda̍ 
so̍vɛ̄i̍ya̍a̍ ndūāā sɛ̍līa̍a̍ bɛ̍ndūa̍a̍ ni̍. O̍ ko̍ŋ, wānāā kēlāa̍ ā sɔ̍lā lɛ̍ ni̍ŋ nɛ̍i̍ nda̍ kēēkū 
lo̍ŋ te̍, a̍ sɛ̄īla̍ wa᷅ ni̍ŋ lo̍ŋ nda̍ŋ. Ndu̍yɛ̍ wāŋnda̍ vēēlū ni̍ŋ fo̍ndāŋ kōŋ āā, ‘Dɛ̍ŋgbɛ̍ 
So̍vɛ̄i̍ya̍a̍ Kɔ̍kī wa̍.’ 

12Wāŋ vīlɛ̍i̍ya̍ ā wā ni̍ŋ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ha̍a̍a̍, le̍ pāŋgo̍ŋ ŋ̄ ŋɔ᷄mmɛ̍ū, ā wā 
ni̍ŋ nda̍ chɔ̄ɔ̍, le̍ mī lɛ̄ŋnde̍ŋ lē sīmnu᷄ŋ le̍ di̍a̍ndāā ya̍ Mɛ̍lɛ̄ka̍ o̍ hɔ̄l. 

13Wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, nda̍ kpo̍u̍, ā chō sɔ̄ɔ̄ŋgūū lē wāŋ 
vīlɛ̍i̍ya̍ ha̍ā chɔ̄ɔ̍. Ndu̍yɛ̍ tē te̍le̍ŋ ko̍ŋ ō fūūlu̍u̍ pɛ̍, mī chɔ̍m kpāāya̍ nī bɛ̍ndōo̍, 

wāŋnda̍ ā chō I̍sɔ̄lūɛ̍i̍ya̍ bɛ̄ɛ̄le̍ŋ kē. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ 
so̍ō ni̍. 

14Le̍ pāŋgo̍ŋ ŋ̄ ŋɔ᷄mmɛ̍ū wāŋnda̍ I̍sɔ̄lūɛ̄ī a̍ wa᷅ ni̍ŋ wa᷅ŋ vīlɛ̍i̍ya̍ vīlīo̍o̍ mā kūā nda̍ 
chɔ̄ɔ̍. Tē pāŋgu̍ŋ ŋɔ̍mmɛ̍ū mu᷅ŋ ŋ̄ hīōū pɛ̍, wāŋnda̍ I̍sɔ̄lūɛ̄ī a̍ cho̍ pūa̍a̍ hɛ̄lī mā ma᷄l 
nda̍ mā ba̍lu̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, le̍ wāŋ vīlɛ̍i̍ya̍a̍ tu̍a̍a̍ lo̍ wa̍ chɔ̄ɔ̍, le̍ mā 
tōsa̍ mī lɛ̄ŋnde̍ŋ lē sīmnu᷄ŋ le̍ di̍a̍ndāā ya̍ Mɛ̍lɛ̄ka̍ o̍ hɔ̄l. 

15O̍ ko̍ŋ, pūa̍a̍ nda̍ chō ha̍ā hɛ̄lī wa̍ ā chō bālɔ̄ɔ̄ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍, bā o̍ 
bā nda̍ kōma̍l pāālā wāna̍ chi̍o̍o̍ pɛ̍, ā kɛ̄si̍ tāāmāsi̍o̍o̍ lo̍ŋ, le̍ mī wānāa̍ cho̍ pāāla̍ŋ 
chɔ̄ɔ̍ wa̍, ā hu᷄ŋ chɔ̍ɔ̍vīāā mā kɔ̍ chɔ᷅ o̍ Dɛ̍ŋgbɛ̍ So̍vɛ̄i̍ya̍a̍ Kɔ̍kī wa̍. 

16(Ndu̍yɛ̍ chi̍o̍o̍ ō wā ni̍ŋ o̍ dɛ̍ŋgbɔ̍ɔ̍ ho̍ō īkɛ̄i̍, ndu̍ bɛ̍ɛ̍ mī dīōlā So̍vɛ̄i̍ya̍a̍ Kɔ̍kī wa̍ 
lā wa̍ ndu̍ chōo̍.) O̍ ko̍ŋ, tē ā chīi̍ wāŋ vīlɛ̍i̍ya̍a̍ ka̍ŋ chɔ̄ pɛ̍ kpo̍u̍, lɛ̄ŋndē I̍sɔ̄lūɛ̍i̍le̍ŋ 
lē sīmnu᷄ŋ vɛ̍lɛ̄ lē dīāndāā ya̍ Mɛ̍lɛ̄ka̍ o̍ hɔ̄l.” 

17Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Wāna̍ 
chi̍o̍o̍ Īsi̍kīāā, di̍mu̍l yo̍ūwa̍, a̍ vīsīa̍a̍ kpo̍u̍ yo̍ndōla̍ŋ ni᷄ŋ, mā chūūŋgi̍āŋ na̍a̍ pi᷅lɛ̍ 
le̍ nyɛ̄ dīā bɛ̄ndū sa̍lā ya̍ I̍ cho̍ nda̍ bɛ̄ɛ̄ndīāl lo̍ dīo̍o̍. Di̍mu̍l nda̍ mā fūla̍ o̍ 
chi̍e̍ēŋndo̍ ni᷄ŋ kpo̍u̍, ma̍ chūūŋgi̍āŋ o̍ pēmbūŋ I̍sɔ̄lūɛ̍i̍yo̍ŋ chōo̍, mā hu᷄ŋ di̍ō vīsīŋ 
sa̍la᷄ŋ, mā ko᷄l kōo̍wa̍ŋ. 

18Mɛ̄ɛ̍ nda̍ dīū nu̍a̍ā sāā ko̍ndu̍a̍a̍, a̍ sāā fɔ̍ŋndu̍a̍a̍, a̍ chūīŋnda̍, a̍ nāūwāā tōōyīāā 
chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ le̍ sa̍lāla̍ŋ yɛ̍, le̍nde̍ i̍ yɔ̍nūŋ ni̍ŋ o̍ pēmbo᷄ŋ chōo̍ I̍sɔ̄lūɛ̄ī 
ni̍. So̍vɛ̄i̍ya̍a̍ kpāāyā bɛ̍ndūa̍a̍ o̍ chi̍e̍ēŋndo̍ ni᷄ŋ, yōūwa̍, a̍ vīsīa̍a̍, nda̍ cho̍ hūnɔ̄ɔ̄ 
vīsīŋ ndāa̍ŋ dīo̍ ni̍, ndu̍yɛ̍ mā ko᷄l kōo̍ma̍ wānāā bɛ̄ndūa̍a̍ o̍ chi̍e̍ēŋndo̍ ni᷄ŋ. 

19Te̍ I̍ bɛ̍ɛ̍ndi̍a̍a̍ nyɛ̄ dīāā sa̍lāa̍ ho̍ō pɛ̍, yōūwa̍, a̍ vīsīa̍a̍ ā dīā ni̍ŋ chu̍ɛ̍īmā wāŋndā 
chīe̍e̍ya̍, ndu̍yɛ̍ mā ko᷄l kōo̍ma̍ wāŋndā chīe̍e̍ya̍ te̍i̍ mā sāŋga̍. 

20I̍ cho̍ so̍vɛ̄i̍ya̍a̍ sɔ̍ŋgā o̍ su̍a̍ā chɔ̄ūwa̍ chōo̍ wa̍ dīū, a̍ su̍a̍ā ndāa̍ chɔ̄ūwa̍, a̍ 
so̍vɛ̄i̍ya̍a̍ kpāāyā bɛ̍ndūa̍a̍, a̍ ku̍u̍ba̍a̍ ndāa̍, mī bɛ̍ɛ̍ndi̍a̍a̍ nyɛ̄ dīāā bɛ̄ndōo̍, mī 
yōūwa̍, a̍ vīsīa̍a̍ ā dē te̍i̍ mā sāŋga̍.” 

Mɛl̄ɛk̄a̍ dīmi ̍le̍ Is̍ɔl̄ūɛi̍ ̍mīŋgīo̍o̍ māā pāāndu̍ 
21Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “I̍ cho̍ tōsā mī lɛ̄ŋnde̍ o̍ 
chi̍e̍ēŋndo̍ ni᷄ŋ kpo̍u̍ I̍ che᷅ nāŋɔ̄ɔ̄ ni̍ bɛ̍ndōo̍, ndu̍yɛ̍ mā chē mɛ̄ɛ̍ ya̍ I̍ cho̍ wāna̍ 
kpāāyā bɛ̍ndū, mi̍ tu̍sī Māsāa̍ Kɔ̍kī nda̍ so̍vɛ̄i̍ya̍a̍ ndūa̍a̍ nyɛ̄ pālāa̍ chōo̍ yɛ̍. 

22Ndu̍yɛ̍ chɔ̍ŋ a̍ te̍le̍ŋ ko̍ŋ, mbō kūɛ̄ a̍ lāchī kɛ᷅, wāŋnda̍ I̍sɔ̄lūɛ̄ī a̍ cho̍ sīnā māā ya̍ 
cho̍ Mɛ̄lɛ̄ka̍ Ya̍a̍wɛ̄ɛ̍ ndāa̍ ni̍. 

23Ndu̍yɛ̍, wāŋnda̍ o̍ lɛ̄ŋnde̍ ni᷄ŋ a̍ cho̍ sīnā māā wāŋnda̍ I̍sɔ̄lūɛ̄ī, le̍ dɛ̍nɛ̍ ndā 
wɔ̍ɔ̍ŋndo̍ nda̍ kūɛ̄ o̍ bīyɔ̄ɔ̍ ni᷄ŋ ni̍. Ā chō sīnā māā yɔ̄ŋ wɔ̄ɔ̍ŋ nda̍ tōsa̍ a̍ ya̍ wo̍, māā 
le̍la̍ŋ ya̍ I̍ mu̍lu̍l nda̍ kɔ̄ɔ̍ ni̍, mi̍ ma᷅l nda̍ ya̍a̍mɔ̍ɔ̍wa̍a̍ ndāa̍ o̍ bā, ma̍ dīū nda̍ a̍ mɔ̄ɔ̄ŋ 
fāŋndo̍ŋ. 

24Ma̍ fāŋa᷄ŋ o̍ nɛ̄i̍ nūu̍ chōo̍, ma̍ mūli᷄ŋ yɔ᷅ŋndā wɔ̄ɔ̍ŋnda̍ŋ tōsāa̍, ndu̍yɛ̍ ma̍ sīmnu᷄ŋ 
a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. O̍ ko̍ŋ, mi̍ mu̍lūl nda̍ kɔ̄ɔ̍, mi̍ tu̍sī nda̍ nyɛ̄ pālāa̍ chōo̍, 
mɛ̄ɛ̍ kpɛ̍ɛ̍ kūɛ̍ɛ̍la̍ ndāla̍ŋ lā wa̍ yɛ̍.” 

25Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ o̍ hi̍a̍ū lāchī a̍ sūɛ̍i̍, mbo̍ dīmī āā, “Kɛ̍ 
ndu̍yɛ̍, I̍ cho̍ yu̍ŋgu̍ Che̍kɔ̍pū wo̍ īnyīɛ̍ɛ̍ tūīīnɔ᷄ŋ, nda̍ yɔ̍nūŋ ni̍ māā wāŋnda̍ I̍sɔ̄lūɛ̄ī, 
mī to̍sa̍ mā sɔ̄la̍ vɛ̄lɛ̄ dɛ̍nɛ̍ kɛ̍ndɛ̄ bɛ̄ndōo̍ māā pāāndū. Ndu̍yɛ̍ I̍ cho̍ dīōlā nīla̍ kāsī 
la̍ŋ māndā, mī wāŋnda̍ ke᷄ la̍ŋ bɛ̄ɛ̄le̍ŋ. 

26I̍ cho̍ tōsā mī wāŋnda̍ I̍sɔ̄lūɛ̄ī a̍ mi̍i̍ŋgu̍ o̍ lɛ̄ŋnde̍ ndāle̍ŋ ni᷄ŋ, mā wānu̍ŋ o̍ bā 
ndāa̍ chōo̍ yɛ̍lɛ̍kɛ̍lɛ̍ɛ̍, wāna̍ o̍ wānā to̍sā mī sīōōŋīī bīī nda̍ le̍. Si̍ɔ̍mbu̍la̍ ya̍ I̍ to̍sa̍ 
mi̍ ya̍a̍mɔ̍ɔ̍wa̍a̍ ndāa̍ ā tūsī nda̍, le̍ nyɛ̄ nda̍ tōsa̍ a̍ ya̍ wo̍ la̍ŋ, I̍ cho̍ tōsā mā pu̍ɛ̍ɛ̍nu᷄ŋ 
a̍ la̍ŋ. 

27Lēlɛ̄ŋ o̍ lēlɛ̄ŋ nda̍ kūɛ̄ a̍ I̍sɔ̄lūɛ̍i̍ya̍ o̍ bīyɔ̄ɔ̍ ni᷄ŋ, I̍ cho̍ nda̍ hūnɔ̄ɔ̄ sōlī o̍ lɛ̄ŋīī kēŋ 
ni᷄ŋ, mī chu̍u̍ŋgi̍a̍a̍ nda̍ nāa̍ pi᷅lɛ̍ kpo̍u̍, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ. O̍ ko̍ŋ, 
mī chɔ̍m lɛ̄ŋnde̍ o̍ chi̍e̍ēŋndo̍ ni᷄ŋ, māā ya̍ Mɛ̍lɛ̄ka̍, Mɛ̄lɛ̄ka̍ kāsīo̍o̍ ya̍ I̍ cho̍ ni̍. 

28Wāŋnda̍ I̍sɔ̄lūɛ̄ī a̍ cho̍ sīnā māā ya̍ cho̍ Mɛ̄lɛ̄ka̍ Ya̍a̍wɛ̄ɛ̍ ndāa̍ ni̍, kāni̍ fo̍ndōle̍, ya̍ 
to̍sa̍ ni̍ ma̍ kūā a̍ nda̍ o̍ bīyɔ̄ɔ̍ ni᷄ŋ, ndu̍yɛ̍ ya̍ ko̍ni̍ cho̍ vɛ̄lɛ̄ nda̍ chūūŋgīāā kpo̍u̍ ni̍, 
ō pīlɛ̍ bɛ̍ɛ̍ I̍ cho̍ mɛ̍ī kɔ̄ɔ̄lī le̍, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ. 

29I̍ cho̍ tōsā mī nyi̍nā nūu̍ ō tōl nda̍ kɔ̄ɔ̄lī, ndu̍yɛ̍ fɛ̍ɛ̍ŋ a̍ fɛ̍ɛ̍ŋ, I̍ mu̍lūl lɛ̍ nda̍ kɔ̄ɔ̍ le̍. 
Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ya̍ so̍ō ni̍.” 

Īsi̍kīāā 40 

YIL̍ĀŊNDO̍ A̍ CHĪƐ̍I ̍MƐ̄LƐ̄KA̍A̍ O̍ SĪƆ̄DĪI ̍LĀCHĪO̍O̍ NIŊ᷄ O̍KƆ̄Ɔ̄ 
(Īsi̍kīāā 40:1—48:35) 

Īsik̍īāā che᷅ Chūlu̍sɛl̄ɛm̄ o̍ yil̍āŋndo̍ niŋ᷄ 
1Wɔ̄sī na̍a̍ ŋ̄ chīŋa̍ wɔ̄sīla̍ŋ bi̍dīi̍ŋ a̍ lā ŋūɛ̍ɛ̍nu̍ o̍ bīyɔ̄ɔ̍ ni᷄ŋ ndo̍, wɔ̄sī kōŋ o̍ 
kāndɔ᷄ŋndo̍, o̍ mālā tɔ̍wa̍ŋ, mi̍ kpāāya̍ Mɛ̄lɛ̄ka̍ Ya̍a̍wɛ̄ɛ̄ wo̍ ō tūāl la̍ kɔ̄ɔ̄lī. Ndu̍yɛ̍, 
bīyɔ̄ɔ̄ ya̍a̍mɔ̍ɔ̍wa̍ bīī Chūlu̍sɛ̄lɛ̄m ndo̍, wɔ̄sīla̍ŋ tɔ̍ a̍ lā hīɔ̍ɔ̍lu̍ ndɔ̄ɔ̍ wa̍ ko̍ŋ ni̍. 

2O̍ yi̍lāŋndo̍ ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍ā ya̍ mbo̍ kūā a̍ ya̍ o̍ lɛ̄ŋndē I̍sɔ̄lūɛ̍i̍le̍ŋ 
ni᷄ŋ, mbo̍ kɔ̍ si̍mī ya̍ o̍ pēmbīī vīlɛ̄ī bɛ̄ndūe̍i̍ chōo̍. Mɛ̄ɛ̍ ya̍ I̍ to̍fa̍ŋ la̍chi̍, mi̍ cha̍nu᷄ŋ 
nyɔ̍ɔ̍ ya̍ o̍ hɔ̄l māā chi̍e̍e̍ bɛ̍ndū. 

3Mi̍ Mɛ̄lɛ̄ka̍ chūā ya̍ mbo̍ sɔ̄ɔ̄ŋgūū ya̍ o̍ chi̍o̍o̍ ho̍ō īkɛ̄i̍ kpɛ̍ɛ̍lūŋ. O̍ ko̍ŋ, mi̍ cha᷅ pōo̍ 
īsīsi̍ o̍ dīō sāāsa̍ chi̍o̍o̍ sōndōo̍. Pōo̍ ho̍ō wāna̍ a̍a̍ che᷅ ndu̍ dīōndɔ̄ɔ̍ īmālākā mālākɛ̄i̍ 
pɛ̍, āā būlɔ̍ŋsīi̍ye̍ nda̍ bɛ̄ɛ̄ndi̍a̍a̍ ni̍, mi̍ ī wā īŋɛ̄lɛ̄ŋgi̍ ŋɛ̍lɛ̄ŋgi̍e̍i̍. Yōōlē nda̍ tūū 
chi̍ɛ̍īyo̍ le̍ŋ lē wa̍ ndu̍ bā, a̍ sīōndōōlē tūwāāle̍ŋ. 

4Mi̍ pōo̍ ho̍ō dīmūl lā āā, “Wāna̍ chi̍o̍o̍ Īsi̍kīāā, to̍fa̍ nyɛ᷅ kɛ̄ndɛ̄ kɛ̍ndɛ̄, mā chē nyɛ̄ 
ya̍ I̍ cho̍ nu̍m chɔ̄mndo̍, ndu̍yɛ̍, mā ya̍ŋ nīla̍ŋ nyɛ̄ kɛ̄ndɛ̄ ye̍ke̍ŋ o̍ nyɛ̄ ya̍ I̍ cho̍ nu̍m 
dīmūllo̍, kāni̍ fo̍ndōle̍, le̍ sa̍bū kōŋ ya̍ I̍ hi᷅ŋ a̍ nūm na̍nu᷄ŋ ni̍. Nyɛ̄ o̍ nyɛ̄ ya̍ I̍ cho̍ 
nu̍m chɔ̄m na̍nu᷄ŋ, kɔ̍ mā kɔ̍ do̍o̍nu᷄ŋ wa᷅ŋnda̍ I̍sɔ̄lūɛ̍i̍ ko̍na̍ kpo̍u̍.” 

A̍ dīō kpākīo̍o̍ bā pāa̍le̍ŋ lē chāŋndo̍ o̍kɔɔ̄ ̄
5O̍ ko̍ŋ kɔ̍ɔ̍lī, mi̍ cha᷅ chīɛ̍i̍ Mɛ̄lɛ̄ka̍a̍ īsīsi̍ a̍ kpākīo̍o̍ ō bālāā kpɔ̍kɔ̍su̍. Ndu̍yɛ̍ 
sīōndōōlē tūwāāle̍ wa̍ pōo̍ ho̍ō o̍ bā le̍ŋ, lē wa̍ bānde̍i̍ le̍ nɛ̄īyo̍ tɔ̍. Mi̍ pōo̍ ho̍ō kūā 
mbo̍ kɔ̍ tu̍ū kpāki̍ wa̍ chīɛ̄īyo̍ ho̍ō ō bālāā wo̍. Kpākīo̍o̍ ho̍ō ō wa̍ hēlɔ̄ɔ̍ le̍ nɛ̄īyo̍ tɔ̍, 
chēlu̍l ndɔ̄ɔ̍ nɛ̄īyo̍ tɔ̍. 

6O̍ ko̍ŋ kɔ̍ɔ̍lī, mbo̍ kūā o̍ dīō kpāki̍ wa̍ bā pāa̍le̍ŋ lē chāŋndo̍ wo̍. Mbo̍ hēl o̍ 
bi᷅ŋnda̍ŋ, mbo̍ kɔ̍ tu̍ū dīo̍o̍ ho̍ō ke̍e̍nde̍e̍ ndūɛ̍i̍ lēbɛ̄ŋgu̍ mɛ̄ɛ̍ i̍ wa̍ chēlu̍llo̍ yɛ̍, 
ndu̍yɛ̍ ī wa̍ chēlu̍llo̍ le̍ nɛ̄īyo̍ tɔ̍. 

7Tē wāna̍ a̍a̍ hi̍o̍ū dīo̍o̍ ho̍ō pɛ̍, lu̍mūi̍la̍ wānāā mɛ̄ŋgɛ̄lāa̍ lā wa̍ o̍ nɛ̄ī la̍ŋ ŋɔ̍mpu᷅m, 
ba̍ā lā yāa̍, ba̍ā lā yāa̍. Lu̍mūi̍la̍ŋ nda᷅ŋ, tūū pīlɔ̍ɔ̍ kpe̍ nda̍ a̍a̍ tu̍u̍ la̍ŋ ni̍. Lu̍mūi̍ o̍ 
lu̍mūi̍, bānde̍i̍ le̍ nɛ̄īyo̍ tɔ̍, bu̍o̍o̍ nɛ̄īyo̍ tɔ̍. Lūŋgbu̍ŋ pi̍ɔ̍u̍ lu̍mūi̍la̍ŋ nda᷅ŋ tɛ̄ɛ̄ŋ ndo̍ŋ 
bɛ̍ɛ̍, īlūŋgbu̍ o̍ īlūŋgbu̍, ī wa̍ chēlu̍llo̍ le̍ nɛ̄īyo̍ lē ŋɔ̄ma̍a̍. Tē wāna̍ a̍a̍ hi̍o̍ū lu̍mūi̍la̍ŋ 
nda᷅ŋ pɛ̍, nāa̍ ke̍i̍yāa̍ ā wa̍, le̍ lūɛ̄īyɔ̄ɔ̍ o̍ tōŋgo̍ wāna̍ a̍a̍ ke̍ī ni̍ŋ mā lūɛ̄ī o̍ chīɛ̍i̍ 
Mɛ̄lɛ̄ka̍a̍ ho̍ō ni᷄ŋ ndo̍. Nāa̍ ke̍i̍yāa̍ ha̍ā, chɔ̍ŋ nāa̍ nda̍ kāndu̍ŋ nda̍, kɔ̍ nāa̍ nda̍ 
mɛ̄ɛ̄lu̍ wa̍, ō wa̍ bānde̍i̍ le̍ nɛ̄īyo̍ tɔ̍. 

8O̍ ko̍ŋ kɔ̍ɔ̍lī, mi̍ pōo̍ ho̍ō tūū vɛ̄lɛ̄ tōŋgo̍ wa̍ ho̍ō o̍ dīō wo̍ mɛ̄ɛ̍ o̍ wa̍ bānde̍i̍ yɛ̍, ō 
wa̍ bānde̍i̍ le̍ nɛ̄īyo̍ tɔ̍ a̍ lē hīɔ̍ɔ̍lu̍. 

9Tōŋgōo̍ ho̍ō lūŋgbu̍ŋ ndɔ̄ɔ̍ŋ ŋ̄ wa̍ chēlu̍llo̍ le̍ nɛ̄īyo̍ lē hīɔ̍ɔ̍lu̍. Ndu̍yɛ̍ tōŋgo̍ wa̍ ho̍ō 
o̍ dīō wo̍, ō wa᷄ lēni᷄ŋ o̍ mɛ̄ɛ̄lu̍la̍ŋ pɔ̍. 

10Lu̍mūi̍la̍ wānāā mɛ̄ŋgɛ̄lāā wa̍ la᷅ŋ o̍ dīō la̍ŋ, la̍ŋ ŋɔ̍mpu᷅m kpo̍u̍, tūū pīlɔ̍ɔ̍ kpe̍ nda̍ 
a̍a̍ tu̍u̍ la̍ŋ ni̍. Lūŋgbu̍ŋ pi̍ɔ̍u̍ lu̍mūi̍la̍ŋ nda᷅ŋ tɛ̄ɛ̄ŋ ndo̍ŋ bɛ̍ɛ̍, tūū pīlɔ̍ɔ̍ kpe̍ nda̍ a̍a̍ 
tūu̍ mu̍ŋ ni̍. 

11O̍ ko̍ŋ kɔ̍ɔ̍lī, mi̍ pōo̍ ho̍ō tūū vɛ̄lɛ̄ fo̍ndā wānā a̍a̍ ke̍ī le̍ lūɛ̄īyɔ̄ɔ̍ o̍ dīō kpāki̍ wa̍ 
ho̍ō bā pāa̍le̍ŋ lē chāŋndo̍ wo̍, mɛ̄ɛ̍ o̍ wa̍ bu̍o̍o̍ yɛ̍. Fo̍ndāa̍ ho̍ō, ō wa̍ bu̍o̍o̍ le̍ nɛ̄īyo̍ 
bi̍di̍i̍ŋ a̍ lē dīi̍ŋ, ndu̍yɛ̍, dīo̍o̍ ndu̍ wa̍ tōŋgɔ̄ɔ̍ lēni᷄ŋ le̍ nɛ̄īyo̍ tɔ̍ a̍ lē ŋɔ᷄mpu᷅m. 

12Lu̍mūi̍la̍ wānāā mɛ̄ŋgɛ̄lāa̍, wa̍ la᷅ŋ o̍ dīō la̍ŋ, lu̍mūi̍ o̍ lu̍mūi̍ lɔ̍ɔ̍pa̍ mī wānā a̍a̍ 
fu̍u̍lu̍u̍ o̍ dīo̍o̍, bi᷅ŋndo̍ wa̍ ō dūāūwāā o̍ dīō. Bi᷅ŋnda̍ŋ nda᷅ŋ, bi᷅ŋ o̍ bi᷅ŋ, bānde̍i̍ nɛ̄īyo̍ 
lēpīlɛ̍ a̍ i̍ŋchi̍sīi̍la̍ŋ lā ŋɔ̄ma̍a̍, chēlu̍llo̍ bɛ̍ɛ̍ le̍nde̍ ko̍ni̍. Lu̍mūi̍la̍ŋ nda᷅ŋ yɛ̍, lu̍mūi̍ o̍ 
lu̍mūi̍, bānde̍i̍ ni̍, bu̍o̍o̍ ni̍, ō wa̍ nɛ̄īyo̍ tɔ̍. 

13Chɔ̍ŋ o̍ lu̍mūi̍yo̍ ō pīlɛ̍ a̍ mākɔ̄ɔ̄, kɔ̍ o̍ lu̍mūi̍yo̍ ō pīlɛ̍ a̍ mākɔ̄ɔ̄, a̍ nɛ̄i̍ ke̍e̍ku̍ tɛ̄ɛ̄ŋ 
ndo̍ kpo̍u̍, mi̍ pōo̍ ho̍ō tūū ti᷅ŋ kōŋ, ō wa̍ nɛ̄īyo̍ be̍le̍ hi̍ɔ̍ɔ̍lu̍ a̍ lēdīi̍ŋ. 

14O̍ ko̍ŋ kɔ̍ɔ̍lī, mbo̍ tūū vɛ̄lɛ̄ tōŋgōo̍ ho̍ō, sūŋgbu̍ma̍ ndɔ̄ma̍ wa̍ le̍ fūlāa̍ o̍ la̍ūwo̍ 
wa̍ŋ, mɛ̄ɛ̍ ma̍ wa̍ hēlɔ̄ɔ̍ yɛ̍. Mā wa̍ hēlɔ̄ɔ̍ le̍ nɛ̄īyo̍ kɛ̄mɛ̄ a̍ lē ŋūɛ̍ɛ̍nu̍. Ndu̍yɛ̍ tōŋgo̍ 
wa̍ ho̍ō o̍ dīō wo̍, la̍ūwo̍ wa̍ ndu̍ ō bālāā. 

15Chɔ̍ŋ o̍ dīō kpākīo̍o̍ ho̍ō sōndōo̍, kɔ̍ nāa̍ tōŋgo̍ wa̍ lēni᷄ŋ ndo̍ ō mɛ̄ɛ̄lu̍ wa̍, ō wa̍ 
nɛ̄īyo̍ be̍le̍-ŋɔ̍ma̍a̍ a̍ le̍ hīɔ̍ɔ̍lu̍. 

16Ndu̍yɛ̍, dīō kpākīo̍o̍ ho̍ō, o̍ lūŋgbu̍ŋ ndɔ̄ɔ̍ŋ lēni᷄ŋ, ma̍ tōōsīāā fo̍ndāŋnda̍ŋ māā 
lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍, kɛ̍ lā fūla̍ le̍kɔ̍ɔ̍lī le̍. Fo̍ndāŋnda̍ŋ nda᷅ŋ lā wa̍ o̍ lu̍mūi̍la̍ 

wānāā mɛ̄ŋgɛ̄lāa̍, a̍ o̍ dīo̍o̍ sōndōo̍, a̍ o̍ dīō tōŋgōo̍. Ndu̍yɛ̍, o̍ dīō kpākīo̍o̍ 
hōlnɔ᷄ŋndo̍ lēni᷄ŋ ve̍llāa̍ vēllē, wāūwa̍ŋ mā wa̍ mā tūūlīāā lo̍ŋ kpo̍u̍. 

A̍ la̍u̍ wa̍ o̍ bɛɛ̍ ̄wo̍ o̍kɔɔ̄ ̄
17O̍ ko̍ŋ kɔ̍ɔ̍lī, mi̍ pōo̍ ho̍ō kūā a̍ ya̍ o̍ la̍ū wa̍ o̍ bɛ̍ɛ̄ wo̍. La̍ūwo̍ ho̍ō, kpāki̍ wa̍ ndu̍ 
ō bālāā wo̍, lu̍mūi̍la̍ŋ lā wa̍ o̍ kpākī ko̍ŋ hōlnɔ᷄ŋndo̍ be̍le̍-ya̍a̍. Ndu̍yɛ̍ lu̍mūi̍la̍ŋ 
nda᷅ŋ, lu̍mūi̍ o̍ lu̍mūi̍ fo̍ndā kēyāa̍ wa̍ o̍ dīō wo̍, ō wa̍ ō bɛ̄ɛ̄ndīāā a̍ pōūta̍ŋ nyɛ̄ 
kɛ̄ndɛ̄ kɛ̍ndɛ̄. 

18Chɔ̍ŋ le̍nde̍, mbo̍ kūā a̍ lu̍mūi̍la̍ la̍ŋ, ndu̍yɛ̍ mbo̍ kɔ̍ kɛ̍ɛ̍yā o̍ dīō kpākīo̍o̍, o̍ wa̍ ō 
bɛ̄ɛ̄ndīāā le̍nde̍ kpo̍u̍. Ndu̍yɛ̍ la̍ūwo̍ ho̍ō, ndu̍ ndu̍ o̍o̍ hi̍o̍ū tōlɔ̄ɔ̄ a̍ la̍u̍ wa̍ lēni᷄ŋ 
ndo̍. 

19O̍ ko̍ŋ kɔ̍ɔ̍lī, mi̍ cha᷅ dīōlā wānā a̍a̍ ke̍ī le̍ lūɛ̄īyɔ̄ɔ̍ o̍ la̍u̍ wa̍ lēni᷄ŋ o̍ chīɛ̍i̍ Mɛ̄lɛ̄ka̍a̍ 
wo̍. Ndu̍yɛ̍ mi̍ sa̍a̍lu᷄ŋ māā dīōla̍ŋ nda᷅ŋ, la̍ŋ la̍a̍ hi̍o̍ū hēlɔ̄ɔ̄, a̍ dīōla̍ wa̍ le̍ fūlāa̍ o̍ la̍ū 
wa̍ o̍ bɛ̍ɛ̄ la̍ŋ. Chɔ̍ŋ o̍ dīo̍ wa̍ o̍ la̍ūwo̍ o̍ bɛ̍ɛ̄ wo̍, kɔ̍ o̍ dīo̍ wa̍ o̍ la̍ūwo̍ lēni᷄ŋ ndo̍, mi̍ 
pōo̍ ho̍ō tūū ti᷅ŋ kōŋ, ō wa̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). 

A̍ dīō kpāki ̍wa̍ bā lūāŋndo̍ wo̍ o̍kɔɔ̄ ̄
20O̍ ko̍ŋ kɔ̍ɔ̍lī, dīo̍o̍ wa̍ vɛ̄lɛ̄ bā lūāŋndo̍, le̍ fūlāa̍ o̍ la̍u̍ wa̍ o̍ bɛ̍ɛ̄ wo̍. Mi̍ pōo̍ ho̍ō ō 
tūū vɛ̄lɛ̄ dīō kōŋ. 

21Ndu̍yɛ̍ dīō kpākīo̍o̍ ho̍ō bɛ̍ɛ̍, lu̍mūi̍la̍ wānāā mɛ̄ŋgɛ̄lāa̍ la̍ wa̍ lo̍ŋ ba̍ā lā yāa̍, ba̍ā 
lā yāa̍ la̍ŋ ni̍, lūŋgbu̍ŋ ndɔ̄ɔ̍ŋ vēllāa̍ vēllē ni̍, tōŋgo̍ wa̍ o̍ dīō wo̍ ni̍, tūū pīlɔ̍ɔ̍ kpe̍ 
nda̍ a̍a̍ tu̍u̍ la̍ŋ a̍ la̍ wa̍ o̍ dīō kpāki̍ wa̍ bā pāa̍le̍ŋ lē chāŋndo̍ la̍ŋ ni̍. Dīo̍o̍ wa̍ bānde̍i̍ 
le̍ nɛ̄īyo̍ be̍le̍ ŋɔ̍ma̍a̍ a̍ lē hīɔ̍ɔ̍lu̍, bu̍o̍o̍ nɛ̄īyo̍ be̍le̍ hi̍ɔ̍ɔ̍lu̍ a̍ lēdīi̍ŋ. 

22Tōŋgo̍ wa̍ o̍ dīō wo̍ ni̍, fo̍ndāŋnda̍ wa̍ lo̍ŋ māā lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍ la̍ŋ ni̍, 
wāūma̍ wa̍ mā tūūlīāā lo̍ŋ nda̍ŋ ni̍, nyɛ̄ pīlɛ̍ kpe̍ la̍ wa̍ a̍ la᷅ŋ o̍ di̍o̍ wa̍ bā pāa̍le̍ŋ lē 
chāŋndo̍ wo̍ ni̍. Ndu̍yɛ̍ bi᷅ŋnda̍ŋ lā wa᷄ lā ŋɔ᷄mmɛ̍ū le̍ hēlɔ̄ɔ̍ o̍ dīo̍o̍ ho̍ō, ndu̍yɛ̍ tōŋgo̍ 
ndɔ̄ɔ̍ lēni᷄ŋ o̍ wa̍ ni̍. 

23O̍ dīō kpākīo̍o̍ ho̍ō kpēŋgēi̍ pīlɛ̍i̍ bā lūāŋndo̍, dīo̍o̍ wa̍ vɛ̄lɛ̄ lo̍ŋ le̍ lūɛ̄īyɔ̄ɔ̍ o̍ la̍u̍ 
wa̍ lēni᷄ŋ ndo̍, mɛ̄ɛ̍ ho̍ō wa̍ o̍ dīō kpākīo̍o̍ bā pāa̍le̍ŋ lē chāŋndo̍ yɛ̍. Chɔ̍ŋ o̍ dīo̍o̍ 
pīlɔ̍ɔ̍ le̍ kɔ̄la̍ŋ o̍ dīō wāna̍ a̍a̍ ke̍ī ko̍ŋ le̍ lūɛ̄īyɔ̄ɔ̍ o̍ la̍ūwo̍ lēni᷄ŋ ndo̍, mi̍ pōo̍ ho̍ō tūū 
ti᷅ŋ kōŋ, ō wa̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). 

A̍ dīō kpāki ̍wa̍ bā tōūwo̍ wo̍ o̍kɔɔ̄ ̄
24O̍ ko̍ŋ kɔ̍ɔ̍lī, mi̍ pōo̍ ho̍ō chūā ya̍, mbo̍ kūā a̍ ya̍ ba᷅ tōūwo̍, mi̍ cha᷅ dīō chēle̍ŋ 
ndo̍ŋ. Mi̍ pōo̍ ho̍ō tūū lūŋgbu̍ŋ dīo̍o̍ ho̍ō, a̍ tōŋgo̍ wa̍ lo̍ŋ ndo̍, ndu̍yɛ̍ nyɛ̄ pīlɛ̍ kpe̍ 
la̍ wa̍ a̍ la᷅ŋ o̍ dīōla̍ŋ lā pīlɛ̍ la̍ŋ ni̍. 

25Ndu̍yɛ̍ dīō kpākīo̍o̍ ho̍ō bɛ̍ɛ̍, a̍ lūŋgbu̍ŋ ndɔ̄ɔ̍ŋ kpo̍u̍, ndu̍yɛ̍ a̍ tōŋgo̍ ndɔ̄ɔ̍, la̍a̍ nɔ̍ 
fo̍ndāŋnda̍ŋ māā lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍, mɛ̄ɛ̍ la̍ wa̍ o̍ dīōla̍ŋ lā pīlɛ̍la̍ŋ yɛ̍. 
Tōŋgo̍ ndɔ̄ɔ̍, ō wa̍ bānde̍i̍ le̍ nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍, bu̍o̍o̍ nɛ̄īyo̍ be̍le̍-hi̍ɔ̍ɔ̍lu̍ 
a̍ lēdīi̍ŋ. 

26Chɔ̍ŋ lɛ᷅ŋ le̍ hēlɔ̄ɔ̍ o̍ dīo̍o̍ ho̍ō, bi᷅ŋnda̍ŋ lā wa̍ lo̍ŋ la̍ ŋɔ̍mmɛ̍ū. Ndu̍yɛ̍ ndu̍ bɛ̍ɛ̍ 
tōŋgo̍ wa̍ lo̍ŋ ndo̍, lēni᷄ŋ o̍ wa̍ ni̍. O̍ dīo̍o̍ ho̍ō hōlnɔ᷄ŋndo̍ lēni᷄ŋ ve̍llāa̍ vēllē, wāūwa̍ŋ 
mā wa̍ mā tūūlīāā lo̍ŋ. 

27Lo̍ŋ bɛ̍ɛ̍ dīo̍o̍ wa̍ le̍ lūɛ̄īyɔ̄ɔ̍ o̍ la̍u̍ wa̍ lēni᷄ŋ ndo̍. Chɔ̍ŋ o̍ dīō kōŋ, le̍ kɔ̄la̍ŋ o̍ dīo̍o̍ 
pīlɔ̍ɔ̍, mi̍ pōo̍ ho̍ō tūū ti᷅ŋ kōŋ, ō wa̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). 

La̍ū wa̍ lēniŋ᷄ ndo̍, a̍ dīō kpākīo̍o̍ bā tōūwo̍ 
28O̍ ko̍ŋ kɔ̍ɔ̍lī, mi̍ pōo̍ ho̍ō chūā ya̍ mbō kēī a̍ ya̍ o̍ dīō kpāki̍ wa̍ bā tōūwo̍ wo̍, mbo̍ 
kūā a̍ ya̍ o̍ la̍ūwo̍ lēni᷄ŋ. Mɛ̄ɛ̍ o̍ tu̍u̍ dīō kpākīo̍o̍ ho̍ō, mbo̍ sāālu᷄ŋ māā nyɛ̄ pīlɛ̍ kpe̍ 
o̍ wa̍ a̍ la᷅ŋ o̍ dīōla̍ŋ lā pīlɛ̍ la̍ŋ ni̍. 

29Dīo̍o̍ ho̍ō, a̍ lūŋgbu̍ŋ ndɔ̄ɔ̍ŋ kpo̍u̍, ndu̍yɛ̍ a̍ tōŋgo̍ ndɔ̄ɔ̍, tūū pīlɔ̍ɔ̍ kpe̍ nda̍ a̍a̍ tu̍u̍ 
la̍ŋ a̍ la̍ wa̍ o̍ dīōla̍ŋ lā pīlɛ̍ la̍ŋ nda̍ŋ ni̍. Ndu̍yɛ̍, ndu̍ bɛ̍ɛ̍ lūŋgbu̍ŋ ndɔ̄ɔ̍ŋ kpo̍u̍, a̍ 
tōŋgo̍ ndɔ̄ɔ̍, la̍a̍ nɔ̍ fo̍ndāŋnda̍ŋ māā lāwu̍ndɛ̄i̍ lā bālāā si̍lɔ̍ le̍ nyɔ̄ɔ̍ŋ kɛ̄sīo̍o̍. Dīo̍o̍ 
ho̍ō ō wa̍ bānde̍i̍ le̍ nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍, bu̍o̍o̍ nɛ̄īyo̍ be̍le̍-hi̍ɔ̍ɔ̍lu̍ a̍ lēdīi̍ŋ. 

30Tōŋgōla̍ŋ lā wa̍ dīo̍o̍ ho̍ō lā bālāā, ō kɛ᷅ kɛ᷅ bānde̍i̍ nɛ̄īyo̍ be̍le̍-hi̍ɔ̍ɔ̍lu̍ a̍ lē yāa̍, 
bu̍o̍o̍ nɛ̄īyo̍ lē ŋɔ̄ma̍a̍. 

31Tōŋgo̍ wa̍ o̍ dīo̍o̍ ho̍ō wo̍, kūmbū la̍u̍ wa̍ o̍ bɛ̍ɛ̍ wo̍, ndu̍ o̍o̍ mu̍li̍ hɔ̄lla̍ ni̍. O̍ dīo̍o̍ 
ho̍ō hōlnɔ᷄ŋndo̍ lēni᷄ŋ ve̍llāa̍ vēllē, wāūwa̍ŋ mā wa̍ mā tūūlīāā lo̍ŋ. Chɔ̍ŋ lɛ᷅ŋ le̍ 
hēlɔ̄ɔ̍ o̍ dīo̍o̍ ho̍ō, bi᷅ŋnda̍ŋ lā wa̍ lā ŋɔ̄ma̍a̍. 

La̍ū wa̍ lēniŋ᷄ ndo̍, a̍ dīō kpāki ̍wa̍ ba̍ pāa̍le̍ŋ lē chāŋndo̍ wo̍ 
32O̍ ko̍ŋ kɔ̍ɔ̍lī, mi̍ pōo̍ ho̍ō kūā a̍ ya̍ o̍ la̍u̍ wa̍ lēni᷄ŋ, bā pāa̍le̍ŋ lē chāŋndo̍ wo̍. Mbo̍ 
tūū dīo̍ wa̍ lo̍ŋ, ndu̍yɛ̍ nyɛ̄ pīlɛ̍ o̍ wa̍ a̍ lā pīlɛ̍ la̍ŋ ni̍. 

33Ndu̍yɛ̍, lu̍mūi̍la̍ wānāā mɛ̄ŋgɛ̄lāa̍ wa̍ o̍ dīo̍o̍ ho̍ō kpēŋgo᷄ŋ nda̍ŋ ni̍, lūŋgbu̍ŋ 
ndɔ̄ɔ̍ŋ ni̍, tōŋgo̍ wa̍ lo̍ŋ ndo̍ ni̍, nyɛ̄ pīlɛ̍ kpe̍ la̍ wa̍ a̍ la᷅ŋ o̍ dīōla̍ŋ lā pīlɛ̍ la̍ŋ ni̍. 
Ndu̍yɛ̍ dīō kpākīo̍o̍ ho̍ō bɛ̍ɛ̍, a̍ lūŋgbu̍ŋ ndɔ̄ɔ̍ŋ kpo̍u̍, ndu̍yɛ̍ a̍ tōŋgo̍ ndɔ̄ɔ̍, la̍a̍ nɔ̍ 
fo̍ndāŋnda̍ŋ māā lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍, mɛ̄ɛ̍ la̍ wa̍ o̍ dīōla̍ŋ lā pīlɛ̍la̍ŋ yɛ̍. Dīo̍o̍ 
ho̍ō bɛ̍ɛ̍, ō wa̍ bānde̍i̍ nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍, bu̍o̍o̍ nɛ̄īyo̍ be̍le̍-hi̍ɔ̍ɔ̍lu̍ a̍ lē 
dīi̍ŋ. 

34Ndu̍yɛ̍ dīo̍o̍ ho̍ō bɛ̍ɛ̍ tōŋgo̍ ndɔ̄ɔ̍, kūmbū la̍u̍ wā o̍ bɛ̍ɛ̄ wo̍ ndu̍ o̍o̍ mu̍li̍ hɔ̄lla̍ ni̍. 
O̍ ko̍ŋ kɔ̍ɔ̍lī, o̍ dīo̍o̍ ho̍ō hōlnɔ᷄ŋndo̍ le̍ni᷄ŋ ve̍llāa̍ vēllē, wāūwa̍ŋ mā wa̍ mā tūūlīāā 
lo̍ŋ. Chɔ̍ŋ lɛ᷅ŋ le̍ hēlɔ̄ɔ̍ o̍ dīo̍o̍ ho̍ō, bi᷅ŋnda̍ŋ lā wa̍ lo̍ŋ la̍ ŋɔ̍ma̍a̍. 

La̍ū wa̍ lēniŋ᷄ ndo̍, a̍ dīō kpāki ̍wa̍ bā lūāŋndo̍ wo̍ 
35O̍ ko̍ŋ kɔ̍ɔ̍lī, mi̍ pōo̍ ho̍ō kūā a̍ ya̍ o̍ dīō kpāki̍ wa̍ bā lūāŋndo̍ wo̍. Mbo̍ tūū vɛ̄lɛ̄ 
dīo̍o̍ ho̍ō, ndu̍yɛ̍ ndu̍ bɛ̍ɛ̍ nyɛ̄ pīlɛ̍ o̍ wa̍ a̍ lā pīlɛ̍ la̍ŋ ni̍. 

36Lu̍mūi̍la̍ wānāā mɛ̄ŋgɛ̄lāā la̍ wa̍ o̍ dīo̍o̍ ho̍ō vēllāa̍ vēllē la̍ŋ ni̍, lūŋgbu̍ŋ ndɔ̄ɔ̍ŋ 
ni̍, tōŋgo̍ wa̍ o̍ dīō wo̍ ni̍, nyɛ̄ pīlɛ̍ kpe̍ la̍ wa̍ a̍ lā pīlɛ̍ la̍ŋ ni̍. Ndu̍yɛ̍, ndu̍ bɛ̍ɛ̍ o̍ 
lūŋgbu̍ŋ ndɔ̄ɔ̍ kpo̍u̍, ndu̍ o̍o̍ nɔ̍ fo̍ndāŋnda̍ŋ lā bālāā māā lāwu̍ndɛ̄i̍ le̍ nyɔ̄ɔ̍ŋ 
kɛ̄sīo̍o̍. Dīo̍o̍ ho̍ō bɛ̍ɛ̍ ō wa̍ bānde̍i̍ nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍, bu̍o̍o̍ nɛ̄īyo̍ be̍le̍-
hi̍ɔ̍ɔ̍lu̍ a̍ lē dīi̍ŋ. 

37Ndu̍yɛ̍ tōŋgo̍ dīo̍o̍ ho̍ō bɛ̍ɛ̍, kūmbū la̍u̍ wā o̍ bɛ̍ɛ̄ wo̍ ndu̍ o̍o̍ mu̍li̍ hɔ̄lla̍ ni̍. O̍ ko̍ŋ 
kɔ̍ɔ̍lī, o̍ dīo̍o̍ ho̍ō hōlnɔ᷄ŋndo̍ lēni᷄ŋ ve̍llāa̍ vēllē, wāūwa̍ŋ mā wa̍ mā tūūlīāā lo̍ŋ. 
Ndu̍yɛ̍ chɔ̍ŋ lɛ᷅ŋ le̍ hēlɔ̄ɔ̍ o̍ dīo̍o̍ ho̍ō, bi᷅ŋnda̍ŋ lā wa̍ lā ŋɔ̍ma̍a̍. 

Tāŋgūlta̍ wa̍ o̍ dīō kpākīo̍o̍ bā lūāŋndo̍ īkɛī ̍la̍ŋ 
38O̍ ko̍ŋ kɔ̍ɔ̍lī, dīō kpāki̍ wa̍ bā lūāŋndo̍ wo̍, lu̍mūi̍ che᷅le̍ŋ wa̍ o̍ dīō ko̍ŋ. Tōŋgo̍ wa̍ 
o̍ dīo̍o̍ ho̍ō sōndōo̍ wo̍, lēni᷄ŋ dīō lu̍mūi̍yo̍ ho̍ō ō wa̍ ni̍. Ndu̍yɛ̍ o̍ lu̍mūi̍yo̍ ho̍ō ni᷄ŋ, 
nda̍ a̍a̍ pu̍lū chɔ̍lūāā nda̍ a̍a̍ ku̍ā le̍ sa̍lālā lūāmāāla̍ŋ sōlīo̍o̍ wa̍ ni̍. 

39O̍ ko̍ŋ kɔ̍ɔ̍lī, ti̍mbīi̍la̍ŋ lā wa̍ tōŋgōo̍ ho̍ō ni᷄ŋ la̍ hi̍ɔ̍ɔ̍lu̍, ba̍ā lā tīɔ̍ɔ̍ŋ, ba̍ā lā tīɔ̍ɔ̍ŋ. 
Sa̍lālā lūāmāāla̍ŋ ni̍, a̍ sa̍lālā nda̍ so̍lī le̍ yɔ̄ŋndā wɔ̄ɔ̍ŋnda̍ŋ fāŋāa̍ la̍ŋ, a̍ sa̍lālā nda̍ 
sōlī tē wāŋndo̍ tɛ̄ɛ̄mbu̍u̍ īsɔ̄ɔ̍ pɛ̍ la̍ŋ, chɔ̄lūāā nda̍ a̍a̍ so̍lī ha̍ā sa̍lāla̍ŋ nda̍ ki̍nɛ̍i̍ ya̍, 
o̍ ti̍mbīi̍la̍ la̍ŋ chōo̍ nda̍ a̍a̍ di̍ū nda̍ ni̍. 

40O̍ ko̍ŋ kɔ̍ɔ̍lī, ti̍bīi̍la̍ŋ lā wa̍ vɛ̄lɛ̄ o̍ bɛ̍ɛ̄ lā hi̍ɔ̍ɔ̍lu̍, lā tīɔ̍ɔ̍ŋ lā wa̍ o̍ tōŋgōo̍ bāa̍ pīlɔ̍ɔ̍, 
mi̍ lā tīɔ̍ɔ̍ŋ lā wa̍ bāa̍ pīlɔ̍ɔ̍. 

41Mɛ̄ɛ̍ fa̍ū fa̍ū, ti̍bīi̍la̍ŋ lā wa̍ lā ŋɔ̄ma̍a̍, lā hīɔ̍ɔ̍lu̍ to̍ŋgōo̍ ni᷄ŋ, lā hīɔ̍ɔ̍lu̍ o̍ bɛ̍ɛ̄. 
Chɔ̄lūāā nda̍ a̍a̍ ku̍ā le̍ sa̍lāla̍ŋ sōlīo̍o̍ wa̍ ki̍nɛ̍i̍, o̍ ti̍bīi̍la̍ŋ nda᷅ŋ chōo̍ nda̍ a̍a̍ di̍ū nda̍ 
ni̍. 

42O̍ ko̍ŋ kɔ̍ɔ̍lī, ti̍bīi̍la̍ŋ lā wa̍ vɛ̄lɛ̄ lā hīɔ̍ɔ̍lu̍, lā tōōsīāā a̍ pōūtā nda̍ bɛ̄ɛ̄ndi̍a̍a̍ la̍ŋ, le̍ 
sa̍lālā lūāmāāla̍ŋ sōlīo̍o̍ lēchōo̍. Ti̍bīi̍la̍ŋ nda᷅ŋ, ō kɛ᷅ kɛ᷅ ō wa̍ hēlɔ̄ɔ̍ le̍ nɛ̄īyo̍ lē pīlɛ̍, 
a̍ i̍ŋchi̍sīi̍la̍ŋ lā ŋɔ̄ma̍a̍, bu̍o̍o̍ lēchōo̍, a̍ bānde̍i̍, nɛ̄īyo̍ lēdīi̍ŋ a̍ i̍ŋchi̍sīi̍la̍ŋ lā 
ŋɔ᷄mpu᷅m. Nyɛ̄m pīāāndūŋ nda̍ a̍a̍ di̍ū chɔ̍lūāā lāsa̍lāa̍ wo̍ŋ, o̍ ti̍bīi̍la̍ŋ nda᷅ŋ chōo̍ 
nda̍ a̍a̍ kɛ̍sī mu̍ŋ ni̍. 

43Ndu̍yɛ̍ do̍lu̍ŋndo̍ŋ ŋ̄ wa̍ ŋ̄ bāāyīāā o̍ ti̍bīi̍la̍ŋ nda᷅ŋ bālɔ̄ɔ̍ chɛ̍ chɛ̍. Do̍lu̍ŋndo̍ŋ 
mu᷅ŋ, ī kɛ᷅ kɛ᷅, ī wa̍ bānde̍i̍ le̍ i̍ŋchi̍sīi̍la̍ŋ lā yāa̍. Vīsīŋ nda̍ a̍a̍ so̍lī sa̍lāla̍ŋ ndo̍ŋ, o̍ 
ti̍bīi̍la̍ŋ nda᷅ŋ chōo̍ nda̍ a̍a̍ kɛ̍sī mu̍ŋ ni̍. 

44O̍ ko̍ŋ kɔ̍ɔ̍lī, mi̍ pōo̍ ho̍ō lūɛ̄ī a̍ ya̍ o̍ la̍u̍ wa̍ lēni᷄ŋ ndo̍. La̍ūwo̍ ho̍ō, lu̍mūi̍la̍ŋ lā wa̍ 
lo̍ŋ la̍ŋ tīɔ̍ɔ̍ŋ, ō pīlɛ̍ wa̍ o̍ dīō kpāki̍ wa̍ mālūāŋ ndo̍ īkɛ̄i̍, mbo̍ mūlī hɔ̄lla̍ kūmbū 
dīō kpāki̍ wa̍ bā tōūwo̍ wo̍, mi̍ ho̍ō wā o̍ dīō kpāki̍ wa̍ bā tōūwo̍ wo̍ i̍kɛ̍i̍, mbo̍ mūlī 
hɔ̄lla̍ kūmbū dīō kpāki̍ wa̍ bā lūāŋndo̍ wo̍. 

45Mi̍ pōo̍ ho̍ō dīmūl la̍ āā, “Lu̍mūi̍ cho̍ ho̍ō mbo̍ mūlī hɔ̄lla̍ kūmbū dīō kpāki̍ cho̍ 
bā tōūwo̍ wo̍, wānāā sōlīāā lāsa̍lāa̍ to̍sā wa̍llo̍ o̍ chi̍ɛ̍i̍ Mɛ̄lɛ̄ka̍a̍ ni᷄ŋ nda̍, nda̍ nɔ̍ 
ko̍ŋ ni̍. 

46Lu̍mūi̍ mūlī hɔ̄lla̍ kūmbū dīō kpāki̍ cho̍ bā lūāŋndo̍ wo̍, wānāā sōlīāā lāsa̍lāa̍ 
to̍sā wa̍llo̍ o̍ ma̍āŋndo̍ chōo̍ wa̍, nda̍ nɔ̍ ko̍ŋ ni̍. Ndu̍yɛ̍ wānāā sōlīāā lāsa̍lāa̍ ha̍ā 
ki̍nɛ̍i̍, o̍ pūlāle̍ Sa̍dɔ̍kīle̍ŋ chōo̍ nda̍ fūla̍ ni̍. O̍ yu̍ŋgu̍ Li̍va̍ī yo̍ chōo̍ ki̍nɛ̍i̍, nda̍ ko̍ni̍ 
nɔ̍ ni̍ mā kūɛ̄ Mɛ̄lɛ̄ka̍ Ya̍a̍wɛ̄ɛ̍ lāchī, mā sāāŋgi̍a̍l ndu̍.” 

La̍ū wa̍ lēniŋ᷄ ndo̍ a̍ chīɛi̍ ̍Mɛl̄ɛk̄a̍a̍ 

47O̍ ko̍ŋ kɔ̍ɔ̍lī, mi̍ pōo̍ ho̍ō tūū vɛ̄lɛ̄ la̍u̍ wa̍ lēni᷄ŋ ndo̍. La̍ūwo̍ ho̍ō ō wa̍ bānde̍i̍ le̍ 
nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168), ndu̍yɛ̍ bu̍o̍o̍ bɛ̍ɛ̍ le̍nde̍ ko̍ni̍. Ndu̍yɛ̍ 
ma̍āŋndo̍ wa̍ o̍ chīɛ̍i̍ Mɛ̄lɛ̄ka̍a̍ dīō. 

48Mi̍ pōo̍ ho̍ō chūā ya̍ mbo̍ lūɛ̄ī a̍ ya̍ o̍ tōŋgo̍ wa̍ o̍ chīɛ̍i̍ Mɛ̄lɛ̄ka̍a̍ dīō wo̍. Ndu̍yɛ̍, 
mbo̍ tūū dīo̍o̍ ho̍ō, ō wa᷄ bānde̍i̍ le̍ nɛ̄īyo̍ lē ŋɔ̄ma̍hīɔ̍ɔ̍lu̍, bu̍o̍o̍ nɛ̄īyo̍ bi̍dīi̍ŋ a̍ lē 
hīɔ̍ɔ̍lu̍. Lūŋgbu̍ŋ ndɔ̄ɔ̍ŋ vēllāa̍ vēllē, ŋ̄ wa̍ chēlu̍llo̍ le̍ nɛ̄īyo̍ lē ŋūɛ̍ɛ̍nu̍. 

49Tōŋgo̍ wa̍ o̍ dīō kpākīo̍o̍ ho̍ō wo̍, ō wa̍ bu̍o̍o̍ le̍ nɛ̄īyo̍ be̍le̍-ya̍a̍ a̍ lē hīɔ̍ɔ̍lu̍, bānde̍i̍ 
nɛ̄īyo̍ bi̍dīi̍ŋ. Chɔ̍ŋ lɛ᷅ŋ le̍ hēlɔ̄ɔ̍ o̍ tōŋgōo̍ ho̍ō, bi᷅ŋnda̍ŋ lā wa̍ tɔ̍. Ndu̍yɛ̍, sūŋgbu̍a̍ŋ 
mā wa̍ o̍ dīō mā mi̍ɔ̍ɔ̍ŋ, le᷅ŋ lē wa̍ ba̍ā, mi̍ le᷅ŋ lē wā ba̍ā. 

Īsi̍kīāā 41 

1O̍ ko̍ŋ kɔ̍ɔ̍lī, mi̍ pōo̍ ho̍ō chūā ya̍ mbo̍ lūɛ̄ī a̍ ya̍ o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ, mbo̍ kūā 
a̍ ya̍ o̍ lu̍mūi̍ wa̍ tɛ̄ɛ̄ŋ ndo̍, o̍ wa̍ fo̍ndāŋ kāsīo̍o̍ wo̍. Mbo̍ tūū fo̍ndā kēīyāa̍ wa̍ le̍ 
lūɛ̄īyɔ̄ɔ̍ o̍ lu̍mūi̍yo̍ ho̍ō ni᷄ŋ ndo̍. Ō wa̍ bānde̍i̍ le̍ nɛ̄īyo̍ tɔ̍, 

2bu̍o̍o̍ nɛ̄īyo̍ tɔ̍ a̍ lē ŋɔ̄ma̍a̍. Lūŋgbu̍ŋ wa̍ o̍ fo̍ndā kēīyāa̍ ho̍ō vēllāa̍ vēllē wo̍ŋ, ŋ̄ 
wa̍ chēlu̍llo̍ le̍ nɛ̄īyo̍ lē ŋɔ̄ma̍a̍. O̍ ko̍ŋ kɔ̍ɔ̍lī, mi̍ pōo̍ ho̍ō tūū lu̍mūi̍yo̍ ho̍ō mɛ̄ɛ̍ o̍ wa̍ 
lēni᷄ŋ yɛ̍. Ō wa̍ bānde̍i̍ le̍ nɛ̄īyo̍ be̍le̍-ŋɔ̍mpu᷅m a̍ lē ŋɔ̄ma̍a̍, bu̍o̍o̍ nɛ̄īyo̍ be̍le̍ ya̍a̍ a̍ lē 
hīɔ̍ɔ̍lu̍. 

3O̍ ko̍ŋ kɔ̍ɔ̍lī, mi̍ pōo̍ ho̍ō lūɛ̄ī o̍ lu̍mūi̍ wa̍ o̍ lu̍mūi̍yo̍ ho̍ō lēkɔ̍ɔ̍lī wo̍. Ndu̍yɛ̍ mbo̍ 
tūū vɛ̄lɛ̄ fo̍ndā kēīyāa̍ wa̍ le̍ lūɛ̄īyɔ̄ɔ̍ o̍ lu̍mūi̍ ko̍ŋ ni᷄ŋ ndo̍. Ō wa̍ nɛ̄īyo̍ lēyāa̍, bu̍o̍o̍ 
nɛ̄īyo̍ tɔ̍. Lūŋgbu̍ŋ wa̍ o̍ fo̍ndā kēīyāa̍ ho̍ō vēllāa̍ vēllē wo̍ŋ, ŋ̄ wa̍ chēlu̍llo̍ le̍ nɛ̄īyo̍ 
tɔ̍ a̍ lēdīi̍ŋ. 

4O̍ ko̍ŋ kɔ̍ɔ̍lī, mbo̍ tūū lu̍mūi̍yo̍ ho̍ō mɛ̄ɛ̍ o̍ wa̍ lēni᷄ŋ yɛ̍. Lu̍mūi̍yo̍ ho̍ō, ō wa̍ bānde̍i̍ 
lēni᷄ŋ le̍ nɛ̄īyo̍ be̍le̍-ya̍a̍ a̍ lē hīɔ̍ɔ̍lu̍, ndu̍yɛ̍ bu̍o̍o̍ bɛ̍ɛ̍ le̍nde̍ ko̍ni̍. Lu̍mūi̍yo̍ ho̍ō, o̍ 
lu̍mūi̍ wa̍ tɛ̄ɛ̄ŋ ndo̍ kɔ̄ɔ̄lī o̍ wa̍ ni̍. Mi̍ pōo̍ ho̍ō dīmūl la̍ āā, “Lu̍mūi̍yo̍ ho̍ō, ndu̍ cho̍ 
fo̍nda̍ kāsi̍ hi̍o̍ū kpo̍u̍ wo̍ ni̍.” 

Tāŋgu᷄l wa̍ chīɛi̍ ̍Mɛl̄ɛk̄a̍a̍ ō bālāā wo̍ 
5O̍ ko̍ŋ kɔ̍ɔ̍lī, mi̍ pōo̍ ho̍ō tūū chīyīī chīɛ̍i̍ Mɛ̄lɛ̄ka̍a̍ mɛ̄ɛ̍ i̍ wa̍ chēlu̍llo̍ yɛ̍. Chīyīī 
chīɛ̄īyo̍ ho̍ō, ī wa̍ chēlu̍llo̍ le̍ nɛ̄īyo̍ tɔ̍. Ndu̍yɛ̍ chīɛ̍i̍ Mɛ̄lɛ̄ka̍a̍ ho̍ō tāŋgūl chēle̍ŋ wa̍ 
ndu̍ ō hōlāā chɛ̍ chɛ̍, a̍ lu̍mūi̍la̍ŋ. Lu̍mūi̍ o̍ lu̍mūi̍, ō wa̍ bu̍o̍o̍ nɛ̄īyo̍ lē ŋɔ᷄mmɛ̍ū. 

6Tāŋgūllo̍ ho̍ō ō wa̍ hēlɔ̄ɔ̍ lē yāa̍, lēbɛ̄ŋgu̍, a̍ tɛ̄ɛ̄ŋ a̍ lēchōo̍. Ndu̍yɛ̍ hēlɔ̄ɔ̄ o̍ hēlɔ̄ɔ̄ 
ndu̍ o̍o̍ nɔ̍ lu̍mūi̍la̍ŋ be̍le̍-ya̍a̍. Ma̍ hōl nyɛ̄lā chēle̍ŋ o̍ chīɛ̍i̍ Mɛ̄lɛ̄ka̍a̍ ho̍ō bālɔ̄ɔ̍ chɛ̍ 
chɛ̍, māā lābi᷅ŋ, le̍ tāŋgu̍l wa̍ ho̍ō chīɛ̍i̍ Mɛ̄lɛ̄ka̍a̍ ō hōlāā wo̍ sīmīo̍o̍ lēchōo̍, le̍ māā 
tāŋgūl kōŋ ndu̍ o̍o̍ lu̍e̍ī o̍ chīyīī chīɛ̍i̍ Mɛ̄lɛ̄ka̍a̍ ni᷄ŋ te̍. 

7Tāŋgūllo̍ ho̍ō lu̍mūi̍la̍ ndɔ̄la̍ŋ ma̍ bālū la̍ŋ sīmīo̍o̍ o̍ chīɛ̍i̍ Mɛ̄lɛ̄ka̍a̍ bālɔ̄ɔ̍ chɛ̍ chɛ̍. 
Ndu̍yɛ̍ lu̍mūi̍la̍ wa̍ o̍ hēlɔ̄ɔ̄ yāa̍ ndɔ̄ɔ̍ la̍ŋ, la̍ŋ la̍a̍ hi̍o̍ū kūmbi᷄ŋ a̍ la̍ wa̍ o̍ hēlɔ̄ɔ̄ tāso̍o̍, 
a̍ o̍ hēlɔ̄ɔ̄ dīi̍ŋ ndɔ̄ɔ̍ la̍ŋ. Ndu̍yɛ̍ ma̍ tāŋgūl nāa̍ ke̍yāa̍, chɔ̍ŋ o̍ hēlɔ̄ɔ̄ tāso̍o̍, mbo̍ kūā 
o̍ hēlɔ̄ɔ̄ dīi̍ŋ ndɔ̄ɔ̍, mbo̍ fūūlūū o̍ hēlɔ̄ɔ̄ yāa̍ ndɔ̄ɔ̍. 

8-11Tāŋgūllo̍ ho̍ō, chīyīī ndūɛ̍i̍, ī wa̍ chēlu̍llo̍ le̍ nɛ̄īyo̍ lē ŋɔ̄ma̍a̍. Ndu̍yɛ̍ tāŋgūllo̍ 
ho̍ō, ndu̍ o̍o̍ nɔ̍ dīōla̍ŋ lā tīɔ̍ɔ̍ŋ, ho̍ō wa̍ o̍ chīɛ̍i̍ Mɛ̄lɛ̄ka̍a̍ bā lūāŋndo̍, le̍ lūɛ̄īyɔ̄ɔ̍ o̍ 
lu̍mūi̍la̍ wa̍ bā lūāŋndo̍ la̍ŋ, mi̍ ho̍ō wā bā tōūwo̍, le̍ lūɛ̄īyɔ̄ɔ̍ o̍ lu̍mūi̍la̍ wa̍ bā tōūwo̍ 
la̍ŋ. Ndu̍yɛ̍ o̍ būūbu̍u̍ve̍ chōo̍ chīɛ̍i̍ Mɛ̄lɛ̄ka̍a̍ ho̍ō wo̍ ō wa̍ ō tāŋgūlāā ni̍. Chɔ̍ŋ o̍ 
chīɛ̄īyo̍, kɔ̍ nāa̍ būūbu̍u̍ve̍ he̍ī ī mɛ̄ɛ̄lu̍ wa̍, ō wa̍ bu̍o̍o̍ nɛ̄īyo̍ lē ŋɔ̄ma̍a̍. Ndu̍yɛ̍, chɔ̍ŋ 
vɛ̍lɛ̄ lɛ̄ŋ, he̍l nāa̍ i̍ mɛ̍ɛ̍lu̍ wa̍, ō wa̍ hēlɔ̄ɔ̍ le̍ nɛ̄īyo̍ tɔ̍. Tāŋgu᷄l wa̍ ho̍ō chīɛ̍i̍ Mɛ̄lɛ̄ka̍a̍ 
ō bālāā wo̍, chīyīī ndūɛ̍i̍ o̍ si̍m chōo̍ ve̍, hēlɔ̄ɔ̍ mi̍ ī kɛ̄ɛ̄yā a̍ chīyīī chīɛ̍i̍ Mɛ̄lɛ̄ka̍a̍ ō 
si᷄m chōo̍ ve̍ fi̍ki̍ki̍. Chɔ̍ŋ o̍ būūbu̍i̍ chīɛ̍i̍ Mɛ̄lɛ̄ka̍a̍ ō wa̍ īsīsi̍ cho̍o̍ ve̍, kɔ̍ o̍ lu̍mūi̍la̍ 
wānāā sōlīāā lāsa̍lāa̍ nda̍ a̍a̍ to̍sā wa̍llo̍ ni᷄ŋ nda̍ŋ, la̍ūwo̍ wa̍ tɛ̄ɛ̄ŋ. La̍ūwo̍ ho̍ō ō wa̍ 
bu̍o̍o̍ le̍ nɛ̄īyo̍ be̍le̍-ya̍a̍ a̍ lē hīɔ̍ɔ̍lu̍. La̍ūwo̍ ho̍ō, le̍nde̍ o̍ wa̍ chīɛ̍i̍ Mɛ̄lɛ̄ka̍a̍ ō bālāā 
chɛ̍ chɛ̍ ni̍, ndu̍yɛ̍ bu̍ pi᷅lɔ̍ɔ̍ kpe̍ ndu̍ o̍o̍ nɔ̍ ni̍. 

A̍ tāŋgu᷄l wa̍ bā pāa̍le̍ŋ lē dēllo̍ wo̍ o̍kɔɔ̄ ̄
12O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ tāŋgūl chēle̍ŋ īsīsi̍ o̍ chīɛ̍i̍ Mɛ̄lɛ̄ka̍a̍ bā pāa̍le̍ŋ lē dēllo̍. 
Tāŋgūllo̍ ho̍ō o̍ la̍u̍ chīɛ̍i̍ Mɛ̄lɛ̄ka̍a̍ ho̍ō mɛ̄ɛ̄lu̍la̍ŋ pɔ̍ o̍ wa̍ īsīsi̍ ni̍. Ndu̍yɛ̍ ō wa̍ 
bānde̍i̍ le̍ nɛ̄īyo̍ kɛ̄mɛ̄ a̍ be̍le̍-ŋu̍ɛ̍ɛ̍nu̍ (150), bu̍o̍o̍ nɛ̄īyo̍ kɛ̄mɛ̄ a̍ tɔ̍ a̍ le̍ ŋɔ᷄mpu᷅m 
(116). Chīyīī tāŋgūllo̍ ho̍ō, ī wa̍ chēlu̍llo̍ le̍ nɛ̄īyo̍ lē ŋɔ̄ma̍hīɔ̍ɔ̍lu̍. 

Mɛɛ̄ ̍chīɛi̍ ̍Mɛl̄ɛk̄a̍a̍ ō wa̍ ō tūwāā kpo̍u̍ kpo̍u̍ yɛ ̍
13O̍ ko̍ŋ kɔ̍ɔ̍lī, mi̍ pōo̍ ho̍ō tūū chīɛ̍i̍ Mɛ̄lɛ̄ka̍a̍ ho̍ō mɛ̄ɛ̍ o̍ wa̍ bānde̍i̍ yɛ̍. Chīɛ̄īyo̍ ho̍ō 
ō wa̍ bānde̍i̍ le̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). Ndu̍yɛ̍, la̍ū ndɔ̄ɔ̍ a̍ 
mākɔ̄ɔ̄, chɔ̍ŋ kpe̍ŋgēi̍ pīlɛ̍i̍ kɔ̍ o̍ tāŋgu᷄l wa̍ bā pāa̍le̍ŋ lē dēllo̍ wo̍, ō wa̍ bānde̍i̍ le̍ 
nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). 

14Ndu̍yɛ̍, la̍u̍ wa̍ o̍ chīɛ̍i̍ Mɛ̄lɛ̄ka̍a̍ ho̍ō sōndōo̍ wo̍, chɔ̍ŋ kpe̍ŋgēi̍ pīlɛ̍i̍, kɔ̍ kpēŋgēi̍ 
pīlɛ̍i̍, ō wa̍ bu̍o̍o̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). 

15Ndu̍yɛ̍ tāŋgu᷄l wa̍ ho̍ō bā pāa̍le̍ŋ lē dēllo̍ wo̍, mi̍ pōo̍ ho̍ō tūū ndu̍, lātūlu̍ a̍ 
tōŋgōla̍ ndɔ̄la̍ pɔ̍mbɔ̄la̍ wa̍ lēchōo̍ o̍ kpēŋgo᷄ŋ vēllāa̍ vēllē la̍ŋ, ō wa̍ nɛ̄īyo̍ kɛ̄mɛ̄ a̍ 
be̍le̍-ŋɔ̍mpu᷅m a̍ lē ŋɔ̄ma̍a̍ (168). 

Mɛɛ̄ ̍chīɛi̍ ̍Mɛl̄ɛk̄a̍a̍ wa̍ ō bɛɛ̄n̄dīāā lēniŋ᷄ yɛ ̍

Tōŋgo̍ wāna̍ a̍a̍ ke̍ī le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ ni̍, fo̍nda̍ kāsīo̍o̍ ni̍, a̍ fo̍ndā 
kāsi̍ hi̍o̍ū kpo̍u̍ wo̍, 

16lā wa̍ lā hōlāā lēni᷄ŋ kpo̍u̍ a̍ pɛ̄ŋgɔ̍ŋ. Chɔ̍ŋ lɛ᷅ŋ mbo̍ hēl lūāŋ di̍, a̍ o̍ fo̍ndāŋndā 
nda̍ tōōsi̍a̍a̍ māā lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍ la̍ŋ chōo̍ kpo̍u̍, pɛ̄ŋgɔ̍ŋ wa̍ ŋ̄ hōlīāā. 
Fo̍ndāŋndā nda̍ tōōsi̍a̍a̍ la̍ŋ māā lāwu̍ndɛ̄i̍ le̍ nyɔ̄ɔ̍ŋ kɛ̄sīo̍o̍ la̍ŋ, lā pūm ma̍ kīndā 
la̍ŋ. 

17Dīo̍ wa̍ le̍ lūɛ̄īyɔ̄ɔ̍ o̍ fo̍ndā kāsīo̍o̍ wo̍, o̍ dīō kōŋ chōo̍, a̍ o̍ lu̍mūi̍ kāsīo̍o̍ ni᷄ŋ, a̍ o̍ 
bɛ̍ɛ̄ kpo̍u̍, pɛ̄ŋgɔ̍ŋ wa̍ ŋ̄ hōlīāā. Ndu̍yɛ̍ chīɛ̄īyo̍ ho̍ō lēni᷄ŋ kpo̍u̍, a̍ o̍ dīōla̍ŋ chōo̍, 

18-19ma̍ tūūlīāā nyāā lākūmba᷅ŋnda̍, a̍ wāūwa̍ŋ. Ndu̍yɛ̍ nyāā lākūmba᷅ŋnda̍ ha̍ā, ō 
kɛ᷅ kɛ᷅ ndu̍ o̍o̍ nɔ̍ hɔ̄lla̍ sālā tīɔ̍ɔ̍ŋ, kūmbūe̍i̍ pīlɛ̍i̍ māā hɔ̄lāā wāna̍ chi̍e̍e̍, kūmbūe̍i̍ 
pīlɛ̍i̍ ki̍nɛ̍i̍ māā hɔ̄lāā kpɔ̍kūŋ fɔ̍ŋndɔ̍. Tē ā tūūla̍ pɛ̍ wa̍ūwo̍ ba̍ā, ā tūūla̍ wāūwo̍ 
ba̍ā, nyāa̍ ha̍ā ō pīlɛ̍ wa̍ tɛ̄ɛ̄ŋ, ā mūli̍ ndu̍ hɔ̄lāa̍ cho̍ māā hɔ̄lāā wāna̍ chi̍e̍e̍ya̍, 

kūmbū wāūwo̍ ō pīlɛ̍, ā mūli̍ ndu̍ vɛ̄lɛ̄ hɔ̄lāa̍ cho̍ māā hɔ̄lāā kpɔ̍kūŋ fɔ̍ŋndɔ̍ wa̍, 
kūmbū wāūwo̍ ō pīlɔ̍ɔ̍. Ndu̍yɛ̍, nu̍a̍ā nyɛ̄la̍ŋ nda᷅ŋ lā wa̍ lā tūūlīāā o̍ chīɛ̍i̍ Mɛ̄lɛ̄ka̍a̍ 
ho̍ō ni᷄ŋ kpo̍u̍ ni̍, 

20chɔ̍ŋ lɛ̄ŋ, mbo̍ hēl a̍ o̍ dīōla̍ŋ chōo̍ kpo̍u̍. 

21Ndu̍yɛ̍, dīōla̍ wa̍ le̍ lūɛ̄īyɔ̄ɔ̍ o̍ fo̍nda̍ kāsīo̍o̍, a̍ o̍ fo̍ndā kāsi̍ hi̍o̍ū kpo̍u̍ wo̍ la̍ŋ, 
da̍kpe̍ŋnda̍ wa̍ o̍ dīōlā lāŋ nda̍ŋ, pɛ̄ŋgɔ̍ŋ ndɔ̄ɔ̍ŋ, bāndi̍i̍ ndūɛ̍i̍ ni̍, bu̍o̍o̍ ni̍, nyɛ̄ pīlɛ̍ 
kpe̍ ŋ̄ wa̍ ni̍. 

A̍ ma̍āŋ īyɔm̄ ndo̍ o̍kɔɔ̄ ̄

O̍ ko̍ŋ kɔ̍ɔ̍lī, fo̍nda̍ kāsi̍ hi̍o̍ū kpo̍u̍ wo̍, dīo̍ wa̍ le̍ lūɛ̄īyɔ̄ɔ̍ o̍ fo̍ndā kōŋ ndo̍, nyɔ̄ɔ̍ wa̍ 
ō tāŋgūlāā o̍ dīō kōŋ sōndōo̍ māā 

22ma̍āŋ īyɔ̄m. Ndu̍yɛ̍ nyɔ̄ɔ̍ ho̍ō, ō wa̍ hēlɔ̄ɔ̍ lē nɛ̄īyo̍ lē ŋūɛ̍ɛ̍nu̍, bu̍o̍o̍ nɛ̄īyo̍ lē hīɔ̍ɔ̍lu̍. 
Nyɔ̄ɔ̍ ho̍ō lēbɛ̄ŋgu̍ ni̍, o̍ kpēŋgo᷄ŋ ni̍, lēchōo̍ ni̍, a̍ yɔ̄mnde̍ o̍ wa̍ ō tāŋgūlāā kpo̍u̍ ni̍. 
Mi̍ pōo̍ ho̍ō dīmūl la̍ āā, “Ti̍bīi̍ cho̍ Mɛ̄lɛ̄ka̍ Ya̍a̍wɛ̄ɛ̍ lāchī wo̍, ndu̍ cho̍ ho̍ō ni̍.” 

Mɛɛ̄ ̍dīōla̍ wa̍ o̍ chīɛi̍ ̍Mɛl̄ɛk̄a̍a̍ niŋ᷄ nda̍ŋ lā wa̍ yɛ ̍
23-24Fo̍ndā kāsīo̍o̍ ni̍, a̍ fo̍ndāŋ kāsi̍ hi̍o̍u̍ kpo̍u̍ wo̍, ō kɛ᷅ kɛ᷅ ndu̍ o̍o̍ nɔ̍ dīōlā kūmbī 
lēdīi̍ŋ nda̍ŋ lā tīɔ̍ɔ̍ŋ, a̍ ku̍mbi̍ ō tāso̍o̍ pɛ̍, a̍ kɔ̍ ku̍mbī vɛ̄lɛ̄ ho̍ō lēkɔ̍ɔ̍lī. 

25Dīo̍ wa̍ le̍ lūɛ̄īyɔ̄ɔ̍ o̍ fo̍ndā kāsi̍ hi̍o̍ū kpo̍u̍ wo̍ wo̍, lo̍ŋ bɛ̍ɛ̍ ma̍ tūūlīāā nyāā 
lākūmba᷅ŋnda̍ ā wāūwa̍ŋ, mɛ̄ɛ̍ la̍ wa̍ lā tūūlīāā o̍ lūŋgbu̍ŋ chīɛ̄īyo̍ yɛ̍. Ndu̍yɛ̍ tōŋgo̍ 
wāna̍ a̍a̍ ke̍ī ni̍ŋ le̍ lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍a̍ wo̍, dīo̍ wa̍ le̍ lūɛ̄īyɔ̄ɔ̍ o̍ tōŋgō ko̍ŋ ni᷄ŋ 
ndo̍, fɛ̄ɛ̄fɔ̄ɔ̍ wa̍ ō nānāā o̍ dīō kōŋ sōndōo̍, ō bɛ̄ɛ̄ndīāā a̍ yɔ̄mnde̍. 

26Ndu̍yɛ̍ tōŋgōo̍ ho̍ō, ndu̍ o̍o̍ nɔ̍ fo̍ndāŋnda̍ŋ lā bālāā sɔ̍ māā lāwu̍ndɛ̄i̍ le̍ nyɔ̄ɔ̍ŋ 
kɛ̄sīo̍o̍, a̍ wāūwa̍ŋ mā tūūlīāā o̍ kpēŋgo᷄ŋ vēllāa̍ vēllē. 

Īsi̍kīāā 42 

A̍ tāŋgūlta̍ wa̍ o̍ chīɛi̍ ̍Mɛl̄ɛk̄a̍ īkɛī ̍la̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ pōo̍ ho̍ō fūlā a̍ ya̍ o̍ la̍ū wa̍ o̍ bɛ̍ɛ̄ wo̍, mbo̍ kūā a̍ ya̍ o̍ tāŋgu᷄l wa̍ 
bā lūāŋndo̍ wo̍. Tāŋgūllo̍ ho̍ō, ō ve̍ le̍vi̍l a̍ tāŋgu᷄l wa̍ bā pāa̍le̍ŋ lē dēllo̍ le̍. 

2Tāŋgūllo̍ ho̍ō, ō wa̍ bāndēi̍ nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168), bu̍o̍o̍ 
nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍. 

3O̍ tāŋgūllo̍ ho̍ō kpēŋgēi̍ pīlɛ̍i̍, fo̍ndāŋ fɛ̄kɛ̄īyo̍ ō wa̍ lo̍ŋ, ō bɛ̄ɛ̄ndīāā nyɛ̄ kɛ̄ndɛ̄ 
kɛ̍ndɛ̄, bu̍o̍o̍ nɛ̄īyo̍ be̍le̍-ya̍a̍ a̍ lē hīɔ̍ɔ̍lu̍, o̍ ko̍ŋ kɔ̍ɔ̍lī, kpēŋgēi̍ pīlɛ̍i̍, mi̍ nāa̍ ke̍i̍yāa̍ ā 
wā lo̍ŋ ā bɛ̄ɛ̄ndīāā a̍ pōūta̍ŋ. Tāŋgūllo̍ ho̍ō ndu̍ o̍o̍ nɔ̍ hēlɔ̄ɔ̍ lē yāa̍, ndu̍yɛ̍ ndu̍ o̍o̍ 
nɔ̍ tōŋgōla̍ pɔ̍mbɔ̄la̍ŋ lēchōo̍. 

4Nāa̍ ke̍i̍yāa̍ wa̍ o̍ tāŋgūllo̍ ho̍ō lāchī le̍ lūɛ̄īyɔ̄ɔ̍, bu̍o̍o̍ nɛ̄īyo̍ tɔ̍ a̍ lē ŋɔ᷄mpu᷅m, bānde̍i̍ 
nɛ̄īyo̍ kɛ̄mɛ̄ a̍ be̍le̍-ŋɔ̍mpu᷅m a̍ lē ŋɔ̄ma̍a̍ (168). Ndu̍yɛ̍ tāŋgūllo̍ ho̍ō, bā lūāŋndo̍ 
dīōla̍ŋ lā wa̍ ni̍ le̍ lūɛ̄īyɔ̄ɔ̍ lēni᷄ŋ. 

5Kɛ̍ lu̍mūi̍la̍ wa̍ o̍ hēlɔ̄ɔ̄ yāa̍ ndɔ̍ɔ̍ la̍ŋ, la̍ŋ la̍a̍ hi̍o̍ū dɔ̄ɔ̄na᷄ŋ, a̍ la᷅ŋ o̍ hēlɔ̄ɔ̄lā tīɔ̍ɔ̍ŋ 
nda̍ŋ lēbɛ̄ŋgu̍, kāni̍ fo̍ndōle̍, la̍ŋ nda̍ŋ, mi̍ tōŋgōla̍ pɔ̍mbɔ̄la̍ wa̍ lo̍ŋ nda̍ŋ lā chūā 
ti᷄ŋ fo̍ndāa̍ cha̍la̍ŋ. 

6Tāŋgūllo̍ ho̍ō, ō wa̍ hēlɔ̄ɔ̍ lēyāa̍, ndu̍yɛ̍ ndu̍ o̍o̍ nɔ̍ lābi᷅ŋ le̍ ndu̍ sīmī lēchōo̍ māā 
tāŋgūllo̍ o̍ la̍u̍ wa̍ o̍ bɛ̍ɛ̄ wo̍ le̍. Mɛ̄ɛ̍ nyɛ̄ ko̍ŋ to̍sa̍ ni̍, ma̍ mīŋgī lu̍mūi̍la̍ wa̍ lēchōo̍ 
la̍ŋ a̍ mākɔ̄ɔ̄ ti᷄ŋ, mbo̍ hīāū lu̍mūi̍la̍ wa̍ o̍ hēlɔ̄ɔ̄lā tīɔ̍ɔ̍ŋnda̍ŋ lēbɛ̄ŋgu̍ la̍ŋ. 

7O̍ ko̍ŋ kɔ̍ɔ̍lī, kpākīo̍o̍ wa̍ tāŋgūllo̍ ho̍ō tɛ̄ɛ̄ŋ a̍ la̍ū wa̍ o̍ bɛ̍ɛ̄ wo̍. Kpākīo̍o̍ ho̍ō ō wa̍ 
bānde̍i̍ nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍. 

8Ndu̍yɛ̍ tāŋgūllo̍ ho̍ō lu̍mūi̍la̍ ndɔ̄la̍ wa̍ kūmbū la̍u̍ wa̍ o̍ bɛ̍ɛ̄ wo̍ la̍ŋ, lā wa̍ bānde̍i̍ 
nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍. La̍ wa̍ o̍ chīɛ̍i̍ Mɛ̄lɛ̄ka̍a̍ lāchī sa̍ta̍ta̍ la̍ŋ, lā wa̍ bānde̍i̍ 
nɛ̄īyo̍ kɛ̄mɛ̄ a̍ be̍le̍-ŋɔ̍mmɛ̍ū a̍ lē pīlɛ̍. 

9O̍ tāŋgūllo̍ ho̍ō lēbɛ̄ŋgo̍o̍, nāa̍ lu̍ɛ̍i̍yāa̍ wa̍ bā pāa̍le̍ŋ lē chāŋndo̍, tē wānā a̍a̍ chɛ̍ŋ 
o̍ la̍u̍ wa̍ o̍ bɛ̍ɛ̄ wo̍ pɛ̍. 

10Lo̍ŋ kpāki̍ wa̍ o̍ bɛ̍ɛ̄ wo̍ ō kāndu̍ŋ ni̍. O̍ ko̍ŋ kɔ̍ɔ̍lī, kūmbū bā tōūwo̍, o̍ la̍ūwo̍ tɛ̄ɛ̄ŋ 
a̍ tāŋgūllo̍ ho̍ō, tāŋgūl pīlɛ̍ wāā le̍nde̍ kpe̍ o̍ wa̍ vɛ̄lɛ̄ lo̍ŋ. 

11Nāa̍ ke̍yāa̍ wa̍ o̍ tāŋgūllo̍ ho̍ō dīō. Ndu̍yɛ̍ tāŋgūllo̍ ho̍ō a̍ tāŋgu᷄l wa̍ bā lūāŋndo̍ 
wo̍, nyɛ̄ pīlɛ̍ kpe̍ la̍ wa̍ ni̍, bānde̍i̍ ni̍, bu̍o̍o̍ ni̍. Ndu̍yɛ̍ fo̍ndāŋndā wāna̍ a̍a̍ ke̍ī la̍ŋ 
bɛ̍ɛ̍, a̍ dīōla̍ŋ, bɛ̄ɛ̄ndīāā pīlɔ̍ɔ̍ kpe̍ nda̍ a̍a̍ bɛ̍ɛ̍ndi̍a̍a̍ la̍ŋ ni̍. 

12Ndu̍yɛ̍ tāŋgūllo̍ ho̍ō ndu̍ o̍o̍ nɔ̍ dīo̍o̍ bā tōūwo̍. O̍ ko̍ŋ kɔ̍ɔ̍lī, nāa̍ ke̍yāa̍ wa̍ o̍ 
kpākīla̍ ti̍ɔ̍ɔ̍ŋnda̍ŋ tɛ̄ɛ̄ŋ. Ndu̍yɛ̍ vɛ̍lɛ̄, fo̍ndā fɛ̄kɛ̄īyo̍ ō wa̍, o̍ fo̍ndāŋ nāa̍ ke̍yāa̍ ā 
kāndu̍ŋ nda̍, le̍ lūɛ̄īyɔ̄ɔ̍ o̍ tāŋgūllo̍ ho̍ō ni᷄ŋ. Ndu̍yɛ̍ fo̍ndāŋ fɛ̄kɛ̄īyo̍ ho̍ō, bā pāa̍le̍ŋ 
lē chāŋndo̍ ndu̍ o̍o̍ mu̍li̍ hɔ̄lla̍ ni̍. 

13Mi̍ pōo̍ ho̍ō dīmūl la̍ āā, “Tāŋgu᷄l cho̍ ho̍ō bā lūāŋndo̍ wo̍, a̍ tāŋgu᷄l cho̍ bā tōūwo̍ 
wo̍, fo̍ndālā kāsī la̍ŋ la̍ cho̍ ni̍. Wānāā sōlīāā lāsa̍lāa̍ to̍sā wa̍llo̍ Mɛ̄lɛ̄ka̍ Ya̍a̍wɛ̄ɛ̄ 
lāchī wa̍, o̍ tāŋgūlta̍ŋ nda᷅ŋ ni᷄ŋ nda̍ nɔ̍ ni̍ mā dē sa̍lālā kāsīla̍ hi̍o̍ū kpo̍u̍ la̍ŋ. Ndu̍yɛ̍ 
lo̍ŋ nda̍ nɔ̄ ni̍ mā kɛ̄si̍ sa̍lālā tɔ̄lɔ̄ɔ̄ lāku̍lta̍ŋ, a̍ sa̍lāla̍ cho̍ le̍ yɔ̄ŋ wɔ̄ɔ̍ŋndo̍ fāŋāa̍ la̍ŋ, 
a̍ lā nda̍ sōlī tē wāŋndo̍ tōsa̍ sūɛ̍i̍ wɔ̍ɔ̍ŋnde̍ pɛ̍ la̍ŋ. 

14Tē wānāā sōlīāā lāsa̍lāa̍ ā chīi̍ sa̍lāla̍ŋ sōlī o̍ fo̍ndāŋ kāsīo̍o̍ o̍ chīɛ̍i̍ Mɛ̄lɛ̄ka̍a̍ ni᷄ŋ 
pɛ̍, mā wa̍ fūlāa̍, o̍ tāŋgūlta̍ŋ nda᷅ŋ ni᷄ŋ nda̍ nɔ̄ ni̍ mā kēi̍ sīīŋgi᷄ŋ, lɔ̍ɔ̍pa̍ mā kūɛ̄ o̍ 
la̍u̍ cho̍ o̍ bɛ̍ɛ̄ wo̍, nāa̍ wāŋnda̍ ā chūūŋgi̍āŋ nda̍. Nyɛ̄lā sōlīāā lāsa̍la̍ wa᷅ nda̍ lēkɔ̄ɔ̍ 
la̍ŋ, lo̍ŋ ndā nɔ̍ ni̍ mā kɛ̄si̍ la̍ŋ, kāni̍ fo̍ndōle̍ nyɛ̄lā kāsīla̍ŋ la̍ cho̍ ni̍.” 

A̍ mɛɛ̄ ̍nda̍ tūu̍ kpāki ̍wa̍ chīɛi̍ ̍Mɛl̄ɛk̄a̍a̍ ō bālāā wo̍ yɛ ̍o̍kɔɔ̄ ̄
15Mɛ̄ɛ̍ pōo̍ ho̍ō chīi̍ tāŋgūlta̍ wa̍ chīɛ̍i̍ Mɛ̄lɛ̄ka̍a̍ lā bālāā la̍ŋ tūu̍, mbo̍ chūā ya̍ mbo̍ 
kēī a̍ ya̍ o̍ dīō kpāki̍ wa̍ bā pāa̍le̍ŋ lē chāŋndo̍ wo̍, mbo̍ fūlā a̍ ya̍ le̍ mbo̍ tūu̍ kpāki̍ 
wa̍ chīɛ̍i̍ Mɛ̄lɛ̄ka̍a̍ ō bālāā wo̍. 

16O̍ ko̍ŋ kɔ̍ɔ̍lī, mbo̍ tūū kpākīo̍o̍ ho̍ō bā pāa̍le̍ŋ lē chāŋndo̍ a̍ sīōndōōlē tūwāāle̍ 
wa̍ ndu̍ o̍ bā le̍ŋ. Kpākīo̍o̍ ho̍ō chɔ̍ŋ kpe̍ŋgēi̍ pīlɛ̍i̍, kɔ̍ kpe̍ŋgēi̍ pīlɛ̍i̍ ō wa̍ bānde̍i̍ le̍ 
nɛ̄īyo̍ kɛ̄mɔ̄ɔ̍ lē ŋɔ̄ma̍a̍ a̍ be̍le̍-hi̍ɔ̍ɔ̍lu̍ (840). 

17O̍ ko̍ŋ kɔ̍ɔ̍lī, mbo̍ tūū vɛ̄lɛ̄ bā lūāŋndo̍, lo̍ŋ bɛ̍ɛ̍ chɔ̍ŋ kpe̍ŋgēi̍ pīlɛ̍i̍ kɔ̍ kpe̍ŋgēi̍ 
pīlɛ̍i̍, ō wa̍ bānde̍i̍ le̍ nɛ̄īyo̍ kɛ̄mɔ̄ɔ̍ lē ŋɔ̄ma̍a̍ a̍ be̍le̍-hi̍ɔ̍ɔ̍lu̍ (840). 

18Mbo̍ mūli᷄ŋ vɛ̍lɛ̄ mbo̍ tūū bā tōūwo̍, lo̍ŋ bɛ̍ɛ̍ le̍nde̍ ko̍ni̍. 

19Mbo̍ tūū vɛ̄lɛ̄ bā pāa̍le̍ŋ lē dēllo̍, lo̍ŋ bɛ̍ɛ̍ le̍nde̍ ko̍ni̍. 

20Kpākīo̍o̍ ho̍ō kpēŋgu᷄ŋ ndɔ̄ɔ̄ŋ hi̍ɔ̍ɔ̍lo̍ŋ fa̍ū, nyɛ̄ pīlɛ̍ kpe̍ ŋ̍ wa̍ bānde̍i̍ ni̍, nɛ̄īyo̍ 
kɛ̄mɔ̄ɔ̍ lē ŋɔ̄ma̍a̍ a̍ be̍le̍-hi̍ɔ̍ɔ̍lu̍ (840). Kpākīo̍o̍ ho̍ō wa̍ māwāā le̍ fo̍ndā kāsi̍ wa̍ le̍ 
Mɛ̄lɛ̄ka̍ sōōlūūwo̍ wo̍ pīɔ̄ūwo̍ tɛ̄ɛ̄ŋ a̍ fo̍ndā yɔ̄ŋāa̍ wa̍ o̍ bɛ̍ɛ̄ wo̍. 

Īsi̍kīāā 43 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄mii̍ŋ̍gu̍ o̍ chīɛi̍ ̍Mɛl̄ɛk̄a̍a̍ niŋ᷄ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ pōo̍ ho̍ō chūā ya̍ mbo̍ mīīŋgū a̍ ya̍ o̍ dīō kpāki̍ wa̍ bā pāa̍le̍ŋ lē 
chāŋndo̍ wo̍. 

2O̍ ko̍ŋ, mi̍ cha᷅ nyɛ̄ wa̍wo̍ŋ bɛ̍ndōo̍, o̍ chɔ᷅m na̍ŋɔ̄ɔ̄ bɛ̄ndu̍ Mɛ̄lɛ̄ka̍ I̍sɔ̄lūɛ̍i̍ya̍ wo̍, 
chɔ̄nɔ᷄ŋndo̍ bā pāa̍le̍ŋ lē chāŋndo̍. Hūnɔ̄ɔ̄ Mɛ̄lɛ̄ka̍ o̍ wa̍ nu̍a̍ā wo̍, tē wāna̍ a̍a̍ tu̍e̍ī 
bɔ̄ɔ̄lūū bɛ̄ndu̍ wa̍ sūɛ̍i̍ yo̍ pɛ̍, āā bāl bɛ̄ndōo̍ ni̍. Chi̍e̍ēŋndo̍ kpo̍u̍, mbo̍ tēŋgā wa̍ke̍e̍ 
a̍ nyɛ̄ wa̍wo̍ŋndo̍ ho̍ō. 

3Yi̍lāŋndo̍ ho̍ō, a̍ yi̍lāŋ ya̍ I̍ che᷅ bōōndi̍i̍ Mɛ̄lɛ̄ka̍ hīŋ Chūlu̍sɛ̄lɛ̄m tɛ̄ɛ̄mbūūwo̍ ve̍, 
ndu̍yɛ̍, a̍ ō ya̍ I̍ che᷅ o̍ Pīo̍o̍ Chɛ̍bāā kɔ̍ŋgɔ̍ wo̍, nyɛ̄ pīlɛ̍ kpe̍ la̍ wa̍ ni̍. Ndu̍yɛ̍ mɛ̄ɛ̍ ya̍ 
I̍ che᷅ nyɛ̄ wa̍wo̍ŋ bɛ̍ndōo̍ ho̍ō hūnɔ̄ɔ̍, mi̍ ba᷅ŋ wūla̍ŋ mi̍ fu̍u̍lūū hɔ̄lla̍ lɛ̄ŋ mɛ̍ɛ̄. 

4Mi̍ nyɛ̄ wa̍wo̍ŋ bɛ̍ndōo̍ ho̍ō ō kēī o̍ dīō kpāki̍ wa̍ bā pāa̍le̍ŋ lē chāŋndo̍ wo̍, mbo̍ 
lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ. 

5O̍ ko̍ŋ, mi̍ Nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chūā ya̍, mbo̍ kūā a̍ ya̍ o̍ la̍u̍ wa̍ lēni᷄ŋ ndo̍. 
Ndu̍yɛ̍, mi̍ cha᷅ mi̍ nyɛ̄ wa̍wo̍ŋ bɛ̍ndōo̍ ho̍ō ō tīū o̍ chīɛ̍i̍ Mɛ̄lɛ̄ka̍a̍ ni᷄ŋ kpo̍u̍. 

6Po̍ wa̍ ho̍ō bālɔ̄ɔ̍ a̍ ya̍ wo̍, ō wa̍ ya̍ īsīsi̍ i̍kɛ̍i̍. O̍ ko̍ŋ kɔ̍ɔ̍lī, mi̍ tu̍ɛ̍ī mi̍ dīōmndo̍ sūāā 
nāa̍ ya̍ chu̍a̍, fūlāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ mbo̍ dīmī āā, 

7“Wāna̍ chi̍o̍o̍ Īsi̍kīāā, o̍ chīɛ̄īyo̍ ho̍ō ni᷄ŋ kpe̍ŋgbe̍i̍ ni̍ lēmāsāa̍ ō chō ni̍. Na̍nu᷄ŋ ya̍ 
I̍ cho̍ wā īchāli̍ ni̍, mī wa̍ wāŋnda̍ I̍sɔ̄lūɛ̄ī tɛ̍ɛ̄ŋ, mī wa̍ nda̍ māsāa̍ chōo̍ le̍ fɛ̍ɛ̍ŋ a̍ 
fɛ̍ɛ̍ŋ. Ko̍ŋ to̍sā ni̍ wāŋnda̍ I̍sɔ̄lūɛ̄ī ni̍, a̍ māsāa̍ ndāā bɛ̍ndūa̍a̍, ā tɛ̍ɛ̍mbūū lɛ̍ dīōlā 
nīla̍ kāsī la̍ŋ lābɛ̄ɛ̄, sa̍na̍a̍ a̍ nyɛ̄m chēle̍ŋndo̍ŋ sōōlūūwo̍ māā mɛ̄lɛ̄ka̍a̍ ndā, ndu̍yɛ̍ 
a̍ mɛ̄ɛ̍ nda̍ bīī di̍a̍llūŋ māsāa̍ ndāā bɛ̍ndūa̍a̍ wu᷅ wa̍ yɛ̍ le̍. 

8Māsāā bɛ̍ndūa̍a̍ I̍sɔ̄lūɛ̄ī, chīɛ̄īlā ndāla̍ lēmāsāla̍ŋ, o̍ chīɛ̄ī ni̍ kāsīo̍o̍ īkɛ̄i̍ kpe̍e̍kpe̍i̍ 
nda̍ kɔ̍ ta̍ŋgūl la̍ŋ ni̍, kpākīo̍o̍ ko̍ni̍ cho̍ na̍a̍ tɛ̄ɛ̄ŋ na̍a̍ nda̍ā ni̍. Sɔ̄ɔ̍ŋ wɔ̍ɔ̍ŋ ya̍ Mɛ̍lɛ̄ka̍ 
tu᷄l yɛ̄le̍ŋ tūl bɛ̄ndōo̍ wo̍ŋ, mu̍ŋ ko̍ni̍ nda̍ wa̍ tōsāa̍ le̍ te̍le̍ŋ o̍ te̍le̍ŋ ni̍, ma̍ tɛ̄ɛ̄mbūū 
dīōlā nīla̍ kāsīla̍ŋ lābɛ̄ɛ̄. O̍ ko̍ŋ, mi̍ du̍a̍u̍nu᷄ŋ tu̍mbe̍ a̍ nda̍, mi̍ tɛ̍ɛ̍mbūū nda̍. 



1833 

 

 
Kisi Bible Quick 

© 2013 Bible Society in Liberia. 
 

 
 

 

9Le̍la̍ŋ, di̍mu̍l wa᷅ŋnda̍ I̍sɔ̄lūɛ̄ī mā pɛ̄ŋgi̍ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍a̍ ndā, ndu̍yɛ̍ mā pɛ̄ŋgi̍ sɔ̄ɔ̍ŋ nda̍ tōsā a̍ dīāllūŋ māsāa̍ ndāā bɛ̍ndūa̍a̍ wu᷅ 
wa̍ wo̍ŋ tōsāa̍. Ā fāŋa̍ ya̍ sɔ̄ɔ̍ŋ mu̍ŋ o̍ hɔ̄l. Ko̍ŋ to̍sā ni̍ mī ya̍ Mɛ̍lɛ̄ka̍ wa̍ nda̍ tɛ̄ɛ̄ŋ le̍ 
fɛ̍ɛ̍ŋ a̍ fɛ̍ɛ̍ŋ.” 

10Mi̍ dīōmndo̍ hīāū lāchī a̍ sūɛ̍i̍ nāa̍ ya̍ chu̍a̍, mbo̍ dīmūl la̍ āā, “Wāna̍ chi̍o̍o̍ Īsi̍kīāā, 
di̍mu̍l wa᷅ŋnda̍ I̍sɔ̄lūɛ̄ī a̍ chīɛ̄īyo̍ ho̍ō o̍kɔ̄ɔ̄, mā chɔ̍m nda̍ mɛ̄ɛ̍ mɛ̄ɛ̍ chīɛ̄īyo̍ ho̍ō ō 
chō ō tūwāā. Ko̍ŋ cho̍ tōsā ni̍, mī si̍ɔ̍mbu̍la̍ŋ lā bīī nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

11Tē wāŋnda̍ ha̍ā ā yīya̍ŋ a̍ nyɛ̄ nda̍ tōsa̍ wo̍ pɛ̍, mī si̍ɔ̍mbu̍la̍ŋ lā bīī nda̍, a̍ tɛ̍ɛ̍si̍a̍l 
nda̍ ni̍ko̍ kpe̍e̍kpe̍i̍ a̍ chīɛ̄īyo̍ ho̍ō o̍kɔ̄ɔ̄. Nyɛ̄ o̍ nyɛ̄ ŋ̄ chē a̍ chīɛ̄īyo̍ ho̍ō o̍kɔ̄ɔ̄, mɛ̄ɛ̍ o̍ 
cho̍ ō tāŋgūlāā yɛ̍ ni̍, fo̍ndāŋndā ndɔ̄la̍ ke̍yāāla̍ŋ ni̍, dīōla̍ŋ ni̍, a̍ mɛ̄ɛ̍ o̍ cho̍ ō 
bɛ̄ɛ̄ndīāā yɛ̍, kpo̍u̍ mā chɔ̍m nda̍. Ndu̍yɛ̍ mā chɔ̍m nda̍ sāwāla̍ cho̍ a̍ chīɛ̄īyo̍ ho̍ō 
la̍ŋ, a̍ pɛ̄ɛ̄kūla̍ cho̍ a̍ ndu̍ o̍kɔ̄ɔ̄ la̍ŋ kpo̍u̍. Po̍o̍nyi̍a̍a̍ nyɛ᷅ o̍ nyɛ̄ o̍ yāu̍ cho̍o̍ nda̍ o̍ hɔ̄l, 
le̍ mā chūa̍ sāwāla̍ chīɛ̄īyo̍ ho̍ō, a̍ pɛ̄ɛ̄kūlā ndɔ̄la̍ŋ kpo̍u̍. 

12Ndu̍yɛ̍ sāwa̍ cho̍ a̍ chīɛ̄īyo̍ ho̍ō o̍kɔ̄ɔ̄ wo̍, ndu̍ cho̍ ho̍ō ni̍. Chīɛ̄īyo̍ ho̍ō pēmbīī o̍ 
cho̍ ō tāŋgūlāā lēcho̍ō ve̍ ki̍nɛ̍i̍, fo̍ndā kāsi̍ hi̍o̍ū kpo̍u̍ wo̍ o̍ cho̍ ni̍.” 

A̍ ma̍āŋndo̍ o̍kɔɔ̄ ̄
13O̍ ko̍ŋ kɔ̍ɔ̍lī, ma̍āŋ wa̍ o̍ chīɛ̍i̍ Mɛ̄lɛ̄ka̍a̍ ho̍ō wo̍, mi̍ pōo̍ ho̍ō tūū vɛ̄lɛ̄ ma̍āŋ kōŋ a̍ 
sīōndōōlē tūwāālē pīlɛ̍le̍ŋ kpe̍. Ku̍a̍tɛ̄i̍ wa̍ ma̍āŋndo̍ ho̍ō ō bālāā lēbɛ̄ŋgu̍ chɛ̍ chɛ̍ 
wo̍, ō wa̍ yīŋgīlāa̍ le̍ nɛ̄īyo̍ lē pīlɛ̍ a̍ i̍ŋchi̍sīi̍la̍ŋ lā ŋɔ̄ma̍a̍, bu̍o̍o̍ nɛ̄īyo̍ lē pīlɛ̍ a̍ 
i̍ŋchi̍sīi̍la̍ŋ lā ŋɔ̄ma̍a̍, bi̍ŋ wa̍ ō dūāūwāā o̍ kɔ̄ɔ̍ chɛ̍ chɛ̍ wo̍, ō wa̍ hēlɔ̄ɔ̍ le̍ i̍ŋchi̍sīi̍la̍ŋ 
tɔ̍. Mɛ̄ɛ̍ ma̍āŋndo̍ ho̍ō ō wa̍ hēlɔ̄ɔ̍ yɛ̍ cho̍ ho̍ō ni̍. 

14-17Ma̍āŋndo̍ ho̍ō ō wa̍ ō sīmīāā o̍ chīyīī ndūɛ̍i̍ chōo̍, ndu̍yɛ̍ ō wa̍ ō kīālāā 
fo̍ndāŋnda̍ŋ lā yāa̍. Ndu̍yɛ̍ fo̍ndāŋnda̍ŋ nda᷅ŋ, ō kɛ᷅ kɛ᷅, būo̍o̍ ni̍, bānde̍i̍ ni̍, ō wa̍ nyɛ̄ 
pīlɛ̍ kpe̍. Fo̍ndā tāso̍o̍ lēbɛ̄ŋgu̍, ō wa̍ hēlɔ̄ɔ̍ nɛ̄īyo̍ lē hīɔ̍ɔ̍lu̍. Fo̍ndā dīi̍ŋ ndɔ̄ɔ̍ tɛ̄ɛ̄ŋ, 
ma̍ lūēī ndu̍ lēni᷄ŋ le̍ nɛ̄īyo̍ lē pīlɛ̍ a̍ i̍ŋchi̍sīi̍la̍ŋ lā ŋɔ̄ma̍a̍. Ndu̍yɛ̍ fo̍ndāa̍ ho̍ō bānde̍i̍ 
ni̍, bu̍o̍o̍ ni̍, ō wa̍ nɛ̄īyo̍ bi̍dīi̍ŋ a̍ lē hīɔ̍ɔ̍lu̍, hēlɔ̄ɔ̍ nɛ̄īyo̍ lē ŋɔ᷄mmɛ̍ū. Bi᷅ŋ wa̍ ō 
dūāūwāā o̍ fo̍ndāa̍ ho̍ō ō bālāā chɛ̍ chɛ̍ wo̍, ō wa̍ hēlɔ̄ɔ̍ i̍ŋchi̍sīi̍la̍ŋ tɔ̍. Ku̍a̍tɛ̄i̍ wa̍ 
ndu̍ ō bālāā wo̍, ō wa̍ bu̍o̍o̍ nɛ̄īyo̍ lē pīlɛ̍ a̍ i̍ŋchi̍sīi̍la̍ŋ lā ŋɔ̍ma̍a̍. Fo̍ndā yāa̍ ndɔ̄ɔ̍ 
lēchōo̍, ndu̍ bɛ̍ɛ̍ ma̍ lūēī ndu̍ lēni᷄ŋ le̍ nɛ̄īyo̍ lē pīlɛ̍ a̍ i̍ŋchi̍sīi̍la̍ŋ lā ŋɔ̍ma̍a̍. Ndu̍ bɛ̍ɛ̍ 
ō wa̍ hēlɔ̄ɔ̍ le̍ nɛ̄īyo̍ lē ŋɔ᷄mmɛ̍ū. Ndu̍yɛ̍ fo̍ndāa̍ ho̍ō, bānde̍i̍ ni̍, bu̍o̍o̍ ni̍ ō wa̍ nɛ̄īyo̍ 
bi̍dīi̍ŋ. Ndu̍yɛ̍ o̍ fo̍ndā kōŋ lēchōo̍, lo̍ŋ nda̍ a̍a̍ so̍lī sa̍lālā lūāmāā la̍ŋ ni̍. O̍ ko̍ŋ kɔ̍ɔ̍lī, 
fo̍ndāŋ kōŋ, nyɛ̄la̍ŋ lā wa̍ lā sīmīāā o̍ sɔ̍ŋgi̍la̍ ndɔ̄la̍ hi̍ɔ̍ɔ̍lu̍ la̍ŋ, māā lēēlā nāū tōōyē. 
Bi᷅ŋnda̍ wa̍ le̍ hēlɔ̄ɔ̍ o̍ fo̍ndā yāa̍ ndɔ̄ɔ̍ ho̍ō la̍ŋ, bā pāa̍le̍ŋ lē chāŋndo̍ la̍ wa̍ ni̍. 

A̍ ma̍āŋndo̍ dīndīo̍o̍ Mɛl̄ɛk̄a̍ o̍ hɔl̄ o̍kɔɔ̄ ̄
18Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmūl la̍ āā, “Wāna̍ chi̍o̍o̍ Īsi̍kīāā, ya̍ŋ 
ni᷅la̍ŋ mā tūēī sāwāla̍ cho̍ a̍ ma̍āŋndo̍ ho̍ō o̍kɔ̄ɔ̄ la̍ŋ. Ma̍āŋndo̍ ho̍ō tē lā chīi̍ ndu̍ 
tāŋgūl pɛ̍ kpo̍u̍, lā nɔ̄ mī lā sōli̍ sa̍lālā lūāmāā la̍ŋ lēchōo̍, ndu̍yɛ̍ mī lā fāsa̍ŋi̍a̍a̍ 
kōo̍ma̍ chɔ̄lūāā kāŋ lēchōo̍, le̍ ndu̍ mālɔ̄ɔ̍ ya̍ Mɛ̍lɛ̄ka̍ o̍ bā. 

19Ndu̍yɛ̍ yu̍ŋgu̍ Li̍va̍īyo̍, a̍ fu̍la̍ o̍ pūlāle̍ Sa̍dɔ̍kīle̍ŋ chōo̍ wa̍, nda̍ ko̍ni̍ nɔ̍ ni̍ mā hīŋ 
ya̍ lāchī, mā sāāŋgi̍a̍l la̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, sāwa̍ ya̍ I̍ dɔ̍ū 

wo̍ cho̍ ko̍ŋ ni̍. Lā nɔ̄ mī lā ke᷄ wānāā sōlīāā lāsa̍lāa̍ ha̍ā nāū tōōyē fɔ̍ŋndɔ̍ɔ̍, mā sōli̍ 
sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ o̍ ya̍ Mɛ̍lɛ̄ka̍ lo̍. 

20Tē wānāā sōlīāā lāsa̍lāa̍ ha̍ā ā dīī chɔ̄lōo̍ ho̍ō pɛ̍, lā nɔ̄ mī lā chūa̍ kōo̍ma̍ chɔ̄lū 
kōŋ mā ti᷄ŋ mī lā sūu̍ ma̍ŋ o̍ nyɛ̄lā hīɔ̍ɔ̍lu̍la̍ cho̍ lā sīmīāā o̍ sɔ̍ŋgi̍la̍ ma̍āŋndo̍ māā 
lālēē la̍ŋ, ndu̍yɛ̍, mī lā sūu̍ vɛ̄lɛ̄ mā ti᷄ŋ o̍ ma̍āŋndo̍ hēlɔ̄ɔ̄ dīi̍ŋ ndɔ̄ɔ̍, o̍ kpēŋgūŋ 
hi̍ɔ̍ɔ̍lo̍ŋ vēlāa̍ vēllē. Ndu̍yɛ̍ mī lā sūu̍ vɛ̄lɛ̄ mā ti᷄ŋ o̍ bi᷅ŋ cho̍ wā ndu̍ ō hɔ̄lāā chɛ̍ chɛ̍ 
wo̍. O̍ nɛ̄īyo̍ ho̍ō ni᷄ŋ nya̍ nɔ̄ ni̍ mī lā dīndi̍ ma̍āŋndo̍ ho̍ō, mbō sīmnu᷄ŋ o̍ di̍a̍ndāā 
ya̍ Mɛ̍lɛ̄ka̍ o̍ hɔ̄l le̍ sa̍lāla̍ŋ sōlīo̍o̍ lēchōo̍. 

21O̍ ko̍ŋ kɔ̍ɔ̍lī, nāū tōōyē fɔ̍ŋndɔ̍ nya̍ chō ko̍ŋ di̍yɔ̄ɔ̄ le̍ sa̍la̍ fa̍ŋā yɔ᷅ŋ wɔ̄ɔ̍ŋndo̍ wo̍ 
sōlīo̍o̍ wo̍, lā nɔ̄ mī lā kūɛ̄ a̍ ndu̍ o̍ fo̍nda̍ cho̍ ō hɛ̄līāā, mbo̍ wā te̍ŋge̍le̍ŋ o̍ chīɛ̍i̍ 
Mɛ̄lɛ̄ka̍a̍ īkɛ̄i̍ o̍ bɛ̍ɛ̄ wo̍, mī lā kɔ̍ lo᷅m ndu̍ lo̍ŋ. 

22O̍ ko̍ŋ kɔ̍ɔ̍lī, tē pāa̍le̍ le̍ŋ lē hīōū pɛ̍, lā bīī vɛ̄lɛ̄ chūīŋ tōōyōo̍ dīi̍mā ndɔ̄ɔ̍, o̍ nɔ᷅ sɔ᷅ŋ 
o̍ sɔ̄ŋ te̍ wo̍, lā sōli̍ ndu̍ sa̍lāa̍ le̍ yɔ̄ŋndā nyāla̍ wɔ̍ɔ̍ŋnda̍ŋ. Ndu̍yɛ̍, mī lā dīndi̍ 
ma̍āŋndo̍ ho̍ō, mɛ̄ɛ̍ nya̍ tōsa̍ a̍ nāū tōōyīo̍o̍ yɛ̍. 

23Tē lā chīi̍ ma̍āŋndo̍ ho̍ō dīndī pɛ̍ kpo̍u̍, lā bīī nāū tōōyīo̍o̍ a̍ sāā ko̍ndo̍o̍, a̍ nɔ᷅ sɔ᷅ŋ 
o̍ sɔ̄ŋ te̍ wa̍, 

24lā hīŋ a̍ nda̍ ya̍ Mɛ̍lɛ̄ka̍ Ya̍a̍wɛ̄ɛ̄ lāchī. Tē lā hīŋ a̍ nda̍ pɛ̍, wānāā sōlīāā lāsa̍lāa̍ ā 
dīī, ā chūchū nda̍ hɛ᷄lle̍ lēchōo̍, ā sōli̍ nda̍ sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. 

25O̍ ko̍ŋ kɔ̍ɔ̍lī, lā nɔ̄ mī lā so̍li̍ sa̍lāla̍ŋ le̍ pālɛ̍i̍ ī ŋɔ᷄mmɛ̍ū, lēpāa̍ o̍ lēpāa̍ nāū tōōyīo̍o̍ 
ō pīlɛ̍, a̍ sāā ko̍ndo̍o̍, a̍ chūīŋndo̍, a̍ nɔ᷅ sɔ᷅ŋ o̍ sɔ̄ŋ te̍ wa̍ le̍ yɔ̄ŋndā nyāla̍ wɔ̍ɔ̍ŋnda̍ŋ 
fāŋgāa̍. 

26Le̍ pālɛ̍i̍ ī ŋɔ᷄mmɛ̍ū, wānāā sōlīāā lāsa̍lāa̍ ā nɔ̄ mā wa̍ sa̍lāla̍ŋ nda᷅ŋ sōlīo̍o̍ o̍ ya̍ 
Mɛ̍lɛ̄ka̍ lo̍, le̍ ma̍āŋndo̍ ho̍ō dīndīo̍o̍ mbō sīmnu᷄ŋ o̍ di̍a̍ndāā ya̍ Mɛ̄lɛ̄ka̍ o̍ hɔ̄l, le̍ 
sa̍lāla̍ŋ sōlīo̍o̍ lēchōo̍. 

27Tē pālɛ̍i̍ ŋɔ̍mmɛ̍ū kēŋ ī hīōū pɛ̍, wānāā sōlīāā lāsa̍lāa̍ ā kāndu̍ ni̍ko̍ sa̍lālā nyāla̍ 
lūāmāāla̍ŋ, a̍ sa̍lālā kɔ̄ltā nyūlūla̍ŋ sōlīo̍o̍ o̍ ya̍ lo̍, o̍ ma̍āŋndo̍ ho̍ō chōo̍. Ko̍ŋ to̍sa̍ 
ni̍, mī hi̍ni̍ kɔ̄l a̍ nya̍. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

Īsi̍kīāā 44 

A̍ dīō kpāki ̍cho̍ ba̍ pāa̍le̍ŋ lē chāŋndo̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ pōo̍ ho̍ō mīīŋgū a̍ ya̍ o̍ dīō kpāki̍ chīɛ̍i̍ Mɛ̄lɛ̄ka̍a̍, o̍ wa̍ o̍ bɛ̍ɛ̄, bā 
pāa̍le̍ŋ lē chāŋndo̍ wo̍. Kɛ̍ dīo̍o̍ ho̍ō ō wa̍ ō kīndāa̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl la̍ āā, “Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, a̍ dīo̍o̍ ho̍ō 
ya̍ I̍ ke̍i̍ ni̍, mi̍ lu̍ɛ̍ī o̍ chīɛ̄ī nūu̍ ni᷄ŋ. Le̍la̍ŋ dīo̍o̍ ho̍ō ō nɔ̄ mbō wa̍ ō kīndāā le̍ fɛ̍ɛ̍ŋ a̍ 
fɛ̍ɛ̍ŋ. Wānā o̍ wānā nɔ̍ mbō kūmbi̍ ndu̍, mbō kēi̍ lo̍ŋ te̍. 

3Wāna̍ wa᷅ ni̍ŋ ma̍sāa̍ I̍sɔ̄lūɛ̄īyo̍, ndu̍ ko̍ni̍ nɔ̍ ni̍ mbō cha᷄l lo̍ŋ, tē ō lūɛ̄ī le̍ nyɛ̄ dīāā 
sa̍lāa̍ dīo̍o̍ ya̍ Mɛ̍lɛ̄ka̍ Ya̍a̍wɛ̄ɛ̄ o̍ hɔ̄l pɛ̍. Kɛ̍ ndu̍ bɛ̍ɛ̍, tē ō wa̍ lūɛ̄īyɔ̄ɔ̍ pɛ̍, ō nɔ̄ mbō 

kēēku̍ a̍ tōŋgo̍ cho̍ o̍ la̍ūwo̍ o̍ bɛ̍ɛ̄ wo̍, ndu̍yɛ̍ tē ō wa̍ vɛ̄lɛ̄ fūlāa̍ pɛ̍, lo̍ŋ ko̍ni̍ o̍ nɔ̍ ni̍ 
mbō kēēku̍.” 

Sāwāla̍ŋ a̍ wānāa̍ nɔ ̍mā lūɛī̄ o̍ chīɛi̍ ̍Mɛl̄ɛk̄a̍a̍ niŋ᷄ nda̍ o̍kɔɔ̄ ̄
4O̍ ko̍ŋ kɔ̍ɔ̍lī, mi̍ pōo̍ ho̍ō, kēēkū a̍ ya̍ a̍ dīō kpāki̍ wa̍ bā lūāŋndo̍ wo̍, mbo̍ kūā a̍ ya̍ 
o̍ chīɛ̍i̍ Mɛ̄lɛ̄ka̍a̍ dīō. Mɛ̄ɛ̍ ya̍ I̍ to̍fa̍ chīɛ̍i̍ ni̍ŋ, mi̍ cha᷅ pa̍ŋgēle̍ bɛ̄ndu̍ chɔ᷅m na̍ŋɔ̄ɔ̍ 
Mɛ̄lɛ̄ka̍ Ya̍a̍wɛ̄ɛ̄ wo̍ wo̍, ō tīūwāā chīɛ̄ī ni̍ŋ kpo̍u̍. O̍ ko̍ŋ, mi̍ hi̍nī lɛ̄ŋ sa̍kpō, mi̍ 
fu̍u̍lūū hɔ̄lla̍ lɛ̄ŋ mɛ̍ɛ̄. 

5Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Wāna̍ chi̍o̍o̍ Īsi̍kīāā, ya̍ŋ ni᷅la̍ŋ nyɛ̄ kɛ̄ndɛ̄ 
kɛ̍ndɛ̄, o̍ nyɛ̄ ya̍ I̍ cho̍ nu̍m dīmūl lo̍, ndu̍yɛ̍ mā to̍fa̍ nyɛ̄ kɛ̄ndɛ̄ kɛ̍ndɛ̄, mā chē nyɛ̄ 
ya̍ I̍ cho̍ nu̍m chɔ̄m ndo̍. Ya̍ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̄, mā tūēī sāwāla̍ cho̍ a̍ chīɛ̄ī nī 
kāsīo̍o̍ o̍kɔ̄ɔ̄ la̍ŋ, ndu̍yɛ̍ mā si̍na̍ wānāa̍ nɔ̍ mā lūɛ̄ī o̍ chīɛ̄īyo̍ ho̍ō ni᷄ŋ nda̍, a̍ wānāa̍ 
nɔ̍ mā lūɛ̄ī le̍ wa̍. 

6“Di̍mu̍l wa᷅ŋnda̍ I̍sɔ̄lūɛ̄ī, wānāa̍ si̍mu̍l la̍ ha̍ā wa̍, māā ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍ dīmi̍ māā, wāŋnda̍ I̍sɔ̄lūɛ̄ī, sɔ̄ɔ̍ŋ wɔ̄ɔ̍ŋ nya̍ wa̍ tōsāa̍ wo̍ŋ 
ki̍nɛ̍i̍, mi̍ ya̍ Mɛ̍lɛ̄ka̍ tūl mu̍ŋ yɛ̄le̍ŋ ndo̍ŋ, ŋ̄ nɔ̄ mī ŋ̄ mɛ̄ɛ̄lu̍. 

7Lā tōsa̍ mi̍ chīɛ̄ī ni̍ kāsīo̍o̍ ō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l, a̍ sɔ̄ɔ̍ŋ nya̍ chō tōsāa̍ 
wo̍ŋ. Wānāā lēkāa̍wa̍, a̍ kɛ̍ɛ̍ ya̍ ma̍ sōlī ya̍ dīōm nda̍, tē lā wa̍ chūɛ̄īmā chɔ̄lōo̍, a̍ 
kōo̍wa̍ŋ sa̍lāla̍ŋ sōlīo̍o̍ pɛ̍, nda̍ kpo̍u̍ mī lā chɛ̄l nda̍ mā lūɛ̄ī o̍ chīɛ̄ī nī kāsīo̍o̍ ni᷄ŋ. 
Ndu̍yɛ̍ ō fūla̍ o̍ sɔ̄ɔ̍ŋ nya̍ wa̍ mu᷅ŋ tōsāa̍, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ kɔ̄ɔ̄lī, kpe̍ma̍ 
wa̍ na̍a̍ tɛ̄ɛ̄ŋ na̍a̍ nya̍ā wo̍ bɛ̍ɛ̍, mi̍ lā tɛ̄ɛ̄mbūū vɛ̄lɛ̄ kpe̍ma̍ ko̍ŋ. 

8Nyɛ̄m ni̍ŋ kāsīo̍ŋ ki̍nɛ̍i̍, nya̍ nya̍ a̍a̍ nɔ̍ ni̍ mī nya̍ a̍a̍ wa̍ mu̍ŋ lāchī, kɛ̍ mi̍ lā sīmī 
wānāā lēkāa̍wa̍ mu̍ŋ kpo̍u̍ la̍chi̍, o̍ chīɛ̄ī ni̍ kāsīo̍o̍ ni᷄ŋ. 

9“Kɛ̍ ndu̍yɛ̍ ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. 
Wānāā lēkāa̍wa̍a̍ ka̍ŋ ki̍nɛ̍i̍, a̍ kɛ̍ɛ̍ ya̍ ka̍ŋ ma̍ sōlī ya̍ dīōm ma̍ wā nya̍ I̍sɔ̄lūɛ̍i̍ya̍ 
tɛ̄ɛ̄ŋ nda̍, lā nɔ̍ mī lā chɛ᷄l mā lūɛ̄ī o̍ chīɛ̄ī nī kāsīo̍o̍ ni᷄ŋ te̍.” 

A̍ mɛɛ̄ ̍Mɛl̄ɛk̄a̍ kɛɛ̄ ̍Liv̍a̍īya̍ ā pīlia̍̍a̍ māā wānāā sōlīāā lāsa̍lā yɛ ̍o̍kɔɔ̄ ̄
10Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Li̍va̍īya̍ ki̍nɛ̍i̍, a̍ to᷅l I̍sɔ̄lūɛ̍i̍ya̍a̍ tu̍a̍a̍ kɔ̄ɔ̄lī, ma̍ kɛ̄ɛ̄ 
ya̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā ndā wa̍, I̍ cho̍ nda̍ nyɛ̄ 
pālāā bɛ̄ndōo̍ tūsī chōo̍. 

11Li̍va̍īya̍ ha̍ā, kpe̍ku̍ o̍ kpe̍ku̍ nda̍ nɔ̄ le̍ sōlīo̍o̍ o̍ chīɛ̄ī ni̍ kāsīo̍o̍, lātūlu̍ a̍ dīōlā 
kpāki̍ ba̍lu̍ chīɛ̄ī nūu̍ la̍ŋ māndāa̍, I̍ cho̍ chɛ̄lɔ̄ɔ̄ mā hīōū lāchī a̍ la̍ŋ tōsāa̍. Ndu̍yɛ̍, 
chɔ̄lūāā wāŋnda̍ hūŋ le̍ sa̍lālā lūāmāā la̍ŋ, a̍ sa̍lāla̍ŋ lā pīlɛ̍ la̍ŋ sōlīo̍o̍ wa̍ bɛ̍ɛ̍, nda̍ 
wa᷅ ni̍ŋ chɔ̍lūāā kāŋ dīūwo̍ ni̍, ndu̍yɛ̍ mā mālā wa᷅ŋnda̍, mā sāāŋgīāl nda̍. 

12Kɛ̍ le̍ kɛ̄ɛ̄ nda̍ kɛ̄ɛ̍ ya̍ ma̍ sīm I̍sɔ̄lūɛ̍i̍ya̍ lāchī, le̍ nyɛ̄m chēle̍ŋndo̍ŋ sōōlūūwo̍ māā 
mɛ̄lɛ̄ka̍a̍ ndā, ma̍ tōsā mi̍ I̍sɔ̄lūɛ̍i̍ya̍ ā sīmnu᷄ŋ wa̍nāā yɔ̄ŋ wɔ̄ɔ̍ŋ ya̍ Mɛ̍lɛ̄ka̍ o̍ hɔ̄l lo̍, 
ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, I̍ me̍na̍ŋ po̍, mɛ̄ɛ̍ mī tu̍si̍ nda̍ nyɛ̄ pālāa̍ 
chōo̍. 

13Wāŋnda̍ ha̍ā ā nɔ̍ lɛ̍ mā hīŋ ya̍ lāchī, le̍ mā sāāŋgi̍a̍l la̍ māā wānāā sōlīāā lāsa̍lā 
le̍. Ndu̍yɛ̍ nyɛ̄ o̍ nyɛ̍ cho̍ nyɛ̄ kāsī, ā nɔ̍ mā sɔ̄ɔ̄ŋgu̍u̍ lɛ̄ ndu̍ īkɛ̄i̍ le̍, kɛ̄lɛ̄ŋgāā ni᷅ŋ te̍, 
mā lūɛ̄ī o̍ fo̍ndā kāsi̍ hi̍o̍ū kpo̍u̍ wo̍. Si̍ɔ̍mbu̍la̍ bɛ̍ndūla̍ŋ lā chō nda̍ bīyɔ̄ɔ̄, kāni̍ 
fo̍ndōle̍, le̍ sɔ̄ɔ̍ŋ wɔ̍ɔ̍ŋ bɛ̄ndūŋ nda̍ tōsa̍ ki̍nɛ̍i̍ yo̍ŋ, ŋ̄ ya̍ Mɛ̍lɛ̄ka̍ tu᷄l yɛ̄le̍ŋ tūl bɛ̄ndōo̍ 
wo̍ŋ. 

14Wāŋnda̍ ha̍ā kpe̍ku̍la̍ ya̍ I̍ chɛ᷅l ni̍ŋ nda̍ mā wa̍ sōlīo̍o̍ o̍ chīɛ̄ī nī kāsīo̍o̍ la̍ŋ, mɛ̄ɛ̍ 
le̍ kpe̍ku̍la̍ yɔ̍ŋāālā chēle̍ŋnda̍ŋ.” 

Wānāā sōlīāā lāsa̍lāā Mɛl̄ɛk̄a̍ hɛl̄i ̍le̍ kpe̍ku̍ ndɔɔ̄ ̍wa̍ 
15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ 
dīmī āā, “Wānāā sōlīāā lāsa̍lāā ya̍ Mɛ̍lɛ̄ka̍ hɛ̄li̍ le̍ mā wa̍ ya̍ sāāŋgīāllo̍, mā sōlī 
sa̍lāla̍ŋ o̍ ya̍ Mɛ̍lɛ̄ka̍ lo̍ wa̍, nda̍ cho̍ ku̍nda̍ Li̍va̍īyo̍ ō pīlɔ̍ɔ̍ ni̍, a̍ fu̍la̍ o̍ yu̍ŋgu̍ Sa̍dɔ̍kī 
wo̍ chōo̍ wa̍. Kāni̍ fo̍ndōle̍, wāŋnda̍ ha̍ā nda̍ ko̍ni̍ hi̍o̍ū lāchī a̍ tīīnda᷄ŋ ndāa̍ dɔ̄wɔ̄ɔ̍ 
o̍ ya̍ ni̍ŋ ni̍. Bōōndi̍i̍ wāŋnda̍ I̍sɔ̄lūɛ̄ī a̍ kɛ̍ɛ̍ ya̍ ma̍ mūli᷄ŋ nyɛ᷅m chēle̍ŋndo̍ sōōlūūwo̍ 
māā mɛ̄lɛ̄ka̍ā ndā ve̍, wāŋnda̍ ha̍ā nda̍ ko̍ni̍ lo̍ ya̍ o̍ ībūŋ ni̍, ma̍ wā hīōūwɔ̄ɔ̍ lāchī 
a̍ ya̍ sāāŋgīāllo̍ o̍ chīɛ̄ī ni̍ kāsīo̍o̍ ni᷄ŋ. Le̍ he̍ī, wāŋnda̍ ha̍ā, nda̍ ko̍ni̍ ya̍ I̍ hɛ̍li̍ ni̍, le̍ 
mā hīŋ ya̍ lāchī mā sōli̍ chūɛ̄īmā chɔ̄lōo̍, a̍ kōo̍wa̍ŋ sa̍lāla̍ŋ o̍ ya̍ lo̍. 

16Nda̍ ko̍ni̍ nɔ̍ ni̍ mā lūɛ̄ī o̍ chīɛ̄ī ni̍ kāsīo̍o̍ ni᷄ŋ, mā sōli̍ sa̍lāla̍ŋ o̍ ya̍ lo̍. Kpe̍ku̍ o̍ 
kpe̍ku̍ cho̍ kpe̍ku̍ kāsī o̍ chīɛ̄ī nī kāsīo̍o̍ ni᷄ŋ, nda̍ nɔ̍ ni̍ mā tōsa̍ ndu̍. 

17Ndu̍yɛ̍ tē ā wa̍ lūɛ̄īyɔ̄ɔ̍ o̍ fo̍ndā ni̍ kāsīo̍o̍ pɛ̍, le̍ wa̍li̍ nda̍ nɔ̄ le̍ tōsāa̍ wo̍ tōsāa̍, 
nyɛ̄la̍ cho̍ lā tōōsīāā a̍ kōlāla̍ kɛ̍ndɛ̄ kɛ̍ndɛ̄la̍ŋ nda̍ŋ, la̍ŋ nda̍ nɔ̄ ni̍ mā wōōnu̍ŋ, ā 
nɔ̍ mā wōōnu̍ŋ nyɛ᷅ o̍ nyɛ̍ cho̍ ō tōōsīāā a̍ yīīŋīī chɔ̄lōo̍ le̍. La̍ū cho̍ lēni᷄ŋ ndo̍ ni̍, o̍ 
chīɛ̄ī nī kāsīo̍o̍ ni᷄ŋ ni̍, tē ā wa̍ lūɛ̄īyɔ̄ɔ̍ lo̍ŋ pɛ̍, nyɛ̄la̍ŋ nda᷅ŋ nda̍ nɔ̄ ni̍ mā wōōnu̍ŋ. 

18Mɔ̍si̍lta̍ vi̍lɛ̄īlā nda̍ wōōnūŋ ni̍ŋ nda̍ŋ ni̍, a̍ lɛ̄mbɛ̄lā lēbɛ̄ŋgu̍la̍ nda̍ nɔ̄ mā wōōnu̍ŋ 
nda̍ŋ, lā nɔ̄ mī lā wa̍ lā tōōsīāā a̍ kōlā kɛ̍ndɛ̄ kɛ̍ndɔ̄ɔ̍. Ā nɔ̍ mā wōōnu̍ŋ nyɛ᷅ o̍ nyɛ̄ 
to̍sā mā lāli̍ le̍. 

19Ndu̍yɛ̍ tē ā chīi̍ kpe̍ku̍ nda̍ nɔ̄ le̍ sōlīo̍o̍ wo̍ pɛ̍, lɔ̍ɔ̍pa̍ mā ma᷄l chīɛ̄ī ni̍ kāsīo̍o̍ mā 
fūla̍ o̍ la̍u̍ cho̍ o̍ bɛ̍ɛ̄ wo̍, na̍a̍ wāŋnda̍ chō ā chūūŋgi̍āŋ nda̍, nyɛ̄la̍ cho̍ nda̍ la̍ŋ le̍kɔ̍ɔ̍ 
la̍ŋ, ā nɔ̄ mā sōli̍ la̍ŋ, mā mɛ̄i̍ la̍ŋ o̍ lu̍mūi̍la̍ kāsī la̍ŋ ni᷄ŋ, mā wōōnu̍ŋ nyɛ᷅lā chēle̍ŋ. 
Kāni̍ fo̍ndōle̍, nyɛ̄lā kāsī la̍ŋ la̍ cho̍ ni̍. Ā nɔ̍ mā kūɛ̄ a̍ la̍ŋ wa᷅ŋnda̍ tɛ̄ɛ̄ŋ te̍, yɔ̄ŋi̍ 
wāŋnda̍ pīla̍ŋ nda̍ŋ mā sɔ̄la̍ pīɔ̍mndo̍. 

20“Ndu̍yɛ̍ wānāā sōlīāā lāsa̍lāa̍ ha̍ā, ā nɔ̍ mā sēndi̍ yīīŋnde̍ nda̍ o̍ lēbōl te̍, kɛ̍ 
ndu̍yɛ̍, ā nɔ̍ mā ma᷄l ndi̍ vɛ̄lɛ̄ mī ī bāndu̍ ta̍u̍ ta̍u̍ le̍. Ā nɔ̄ mā wa̍ ndi̍ kīlīo̍o̍ lēchōo̍ 
nyɛ̍ kɛ̄ndɛ̄ kɛ̍ndɛ̄. 

21Wānāā sōlīāā lāsa̍lāa̍, tē ā wa̍ kɔ̄la̍ŋ o̍ la̍u̍ cho̍ lēni᷄ŋ ndo̍ pɛ̍, ā nɔ̍ mā ko᷄l mūɛ̄īmā 
mākīle̍pīi̍ le̍. 

22Wānāā sōlīāā lāsa̍lāa̍ ā nɔ̍ mā chūa̍ wāŋ lāāndūa̍a̍ vi̍i̍ku̍u̍ pīāāndūa̍a̍ wa̍, ɔ̄ɔ̄ wāŋ 
lāāndūāā pīāāndāā ndāa̍ ā kɛ̄ɛ̍ wa̍ o̍ lānɔ̄ ni̍ŋ te̍. Wāŋ lāāndūāā nda̍ nɔ̄ mā chūa̍ o̍ 

nɔ̄la̍ŋ ni᷄ŋ nda̍, mɛ̄ɛ̍ wāŋ lāāndūāā I̍sɔ̄lūɛ̍i̍ya̍a̍ si̍nā wɔ̍ sūɛ̍i̍ wānā pɔ̍nɔ̍ le̍ wa̍, a̍ 
wānāā sōlīāā lāsa̍lāa̍ wu᷅ wa̍, lāāndāā ndāā vi̍i̍ya̍. 

23“Wānāā sōlīāā lāsa̍lāa̍, nda̍ nɔ̍ ni̍ mā pɛ̄ɛ̄ku̍ wānāā nīa̍a̍, mā chɔ̍m nda̍ yɛ̍ yi̍ɔ̍ɔ̍ 
nyɛ̄m kāsīo̍ŋ tɛ̄ɛ̄ŋ, a̍ nyɛ̄m yɔ̄ŋa᷄ŋ, ndu̍yɛ̍ mā chɔ᷄m nda̍ yɛ̍ yi̍ɔ̍ɔ̍ nyɛ᷄m cho̍ ŋ̄ dīāndāā 
ya̍ Mɛ̍lɛ̄ka̍ o̍ hɔ̄l lo̍ŋ tɛ̄ɛ̄ŋ, a̍ ŋ̍ cho̍ ŋ̍ di̍a̍ndāā le̍ wo̍ŋ. 

24Ndu̍yɛ̍ vɛ̍lɛ̄, wānāā sōlīāā lāsa̍lāa̍, nda̍ nɔ̍ ni̍ mā dīmi̍ wāŋnda̍ sɔ̄ɔ̍ŋ tɛ̄ɛ̄ŋ. Tē 
sɛ̄ɛ̄ŋgi̍āŋ o̍ sɛ̄ɛ̄ŋgi̍āŋ ō de᷄l wāŋnda̍ tɛ̄ɛ̄ŋ pɛ̍, wāŋnda̍ ha̍ā nda̍ nɔ̍ ni̍ mā dīmi̍ sūɛ̍i̍ 
ke̍ŋ wānāā kāŋ tɛ̄ɛ̄ŋ, mɛ̄ɛ̍ sāwāla̍ nīla̍ŋ lā dīmi̍ yɛ̍. O̍ ko̍ŋ kɔ̍ɔ̍lī, bɔ̄ŋa᷅ŋndā nīla̍ŋ 
ki̍nɛ̍i̍, wāŋnda̍ ha̍ā, nda̍ nɔ̍ ni̍ mā si᷄m nda̍ŋ lāchī, mā chē māā sāwāla̍ cho̍ a̍ 
bɔ̄ŋa᷅ŋnda̍ŋ nda᷅ŋ o̍kɔ̄ɔ̄ la̍ŋ, māā wāŋnda̍ chō la̍ŋ chūa̍a̍. Ndu̍yɛ̍ ā nɔ̄ mā kɛ̄si̍ pāa̍le̍ 
nīle̍ pɛ̍ŋgīāāle̍ŋ lēbɛ̄ɛ̄. 

25“Wānā o̍ wāna̍ cho̍ wānā so̍līāā lāsa̍lāa̍, ō nɔ̍ mbō pīla̍ŋ wa̍nā vi̍lɛ̍i̍yo̍ le̍, yɔ̄ŋi̍ o̍ 
si̍mnu̍ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. Kɛ̍ tē fi̍nyā ndɔ̄, ɔ̄ɔ̄ kāla̍ ndɔ̄, ɔ̄ɔ̄ chūā ndɔ̄ɔ̍, ɔ̄ɔ̄ 
pɔ̄mbɔ̄ ndɔ̄, ɔ̄ɔ̄ bɛ̄ ndɔ̄, ɔ̄ɔ̄ yēma̍ ndɔ̍ cho̍ o̍ nɔ̄ le̍ wo̍ ō vī pɛ̍, ō pīlāŋ ko̍ŋ, kɛ̍ ndu̍yɛ̍ 
mbō sīmnu᷄ŋ o̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

26Kɛ̍ tē ō sɔ̄la̍ dīndīo̍o̍ ya̍ Mɛ̍lɛ̄ka̍ o̍ hɔ̄l pɛ̍, ō nɔ̄ mbō chu̍m le̍ pālɛ̍i̍ ī ŋɔ᷄mmɛ̍ū. Tē 
pālɛ̍i̍ ŋɔ̍mmɛ̍ū kēŋ ī hīōū pɛ̍, 

27ō kūɛ̄ o̍ la̍u̍ cho̍ lēni᷄ŋ o̍ chīɛ̄ī ni̍ kāsīo̍o̍ wo̍, ō kɔ̍ so̍lī sa̍lāa̍ o̍ ya̍lo̍ le̍ yɔ̄ŋ ndɔ̄ 
wɔ̍ɔ̍ŋndo̍ fāŋāa̍, ma̍lāŋ o̍ ka̍ndū vɛ̍lɛ̄ wa̍llo̍ o̍ chīɛ̄ī ni̍ kāsīo̍o̍ ni᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍. 

28“Wānāā sōlīāā lāsa̍lāa̍ ha̍ā, ya̍ pi̍la̍ hɛ̍li̍ nda̍ ni̍, mi̍ ke᷅ nda̍ wa̍llo̍ ho̍ō māā nyɛ̄m 
ndāa̍ŋ ŋ̄kɛ᷅. Wāŋnda̍ ha̍ā, ā nɔ̍ lɛ̍ mā sɔ̄la̍ nyɛ̄ o̍ nyɛ̄ chēle̍ŋ māā nyɛ̄m ŋ̄kɛ᷅ 
I̍sɔ̄lūɛ̍i̍ya̍a̍ tu̍a̍a̍ tɛ̄ɛ̄ŋ te̍. Ya̍ Mɛ̍lɛ̄ka̍, ya̍ cho̍ nyɛ̄ nda̍a̍ŋ ki̍ɔ̍ɔ̍ŋ ni̍. 

29Nyɛ̄ o̍ nyɛ̄ wāŋnda̍ hūŋ nāa̍ ya̍ chu̍a̍ māā lāsa̍lā, sa̍lā tɔ̄lɔ̄ɔ̄ ku̍llo̍ ni̍, a̍ nyɛ̄m nda̍ 
hūŋ le̍ sa̍lāla̍ŋ sōlīo̍o̍ le̍ yɔ̄ŋ wɔ̄ɔ̍ŋndo̍ fāŋāa̍ wo̍ŋ, a̍ ŋ̄ nda̍ hūŋ tē wāŋndo̍ tɛ̄ɛ̄mbu̍u̍ 
īsɔ̄ɔ̍ pɛ̍ le̍ sa̍lā kōŋ sōlīo̍o̍ wo̍ŋ, nyɛ̄m mu᷅ŋ ki̍nɛ̍i̍, wānāā sōlīāā lāsa̍lāa̍, nda̍ nɔ᷅ mu̍ŋ 
ni̍. Ō fūla̍ o̍ ko̍ŋ kɔ̍ɔ̍lī, nyɛ̄ o̍ nyɛ̍ cho̍ ō yɔ̄ŋga᷄ŋ o̍ ya̍lo̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, wānāā 
sōlīāā lāsa̍lāa̍ ha̍ā nda̍ nɔ̍ mu̍ŋ ni̍. 

30O̍ ko̍ŋ kɔ̍ɔ̍lī, tɔ̄lɔ̄ɔ̄lā tāse̍la̍ nya̍ hūŋ o̍ ya̍lo̍ la̍ŋ ki̍nɛ̍i̍, a̍ nyɛ̄m chēle̍ŋ nya̍ hūŋ o̍ 
ya̍lo̍ māā lākē wo̍ŋ, wānāā sōlīāā lāsa̍lāa̍ ha̍ā, nda̍ nɔ̍ mu̍ŋ kpo̍u̍ ni̍. Ndu̍yɛ̍ ō fūla̍ 
o̍ ko̍ŋ kɔ̍ɔ̍lī, te̍le̍ŋ o̍ te̍le̍ŋ, tē wānā o̍ wānā a̍ to̍o̍si̍a̍a̍ bēe̍ndīi̍yo̍ pɛ̍, kpūŋgbɛ̄ī tāse̍i̍ 
ŋ̄ chō kēlēŋā tōōsīāā ve̍, ā nɔ̄ mā ke̍ wānāā sōlīāā lāsa̍lāa̍. Tē lā tōsa̍ ke̍ŋ pɛ̍, le̍ 
te̍le̍ŋ o̍ te̍le̍ŋ sa̍lāa̍ ya̍ I̍ du̍a̍ū chīɛ̄īlā nyāla̍ŋ ni̍. 

31“Wānā o̍ wāna̍ cho̍ wānā so̍līāā lāsa̍lāa̍, ō nɔ̍ mbō dē nyɛ̄ o̍ nyɛ̍ vi᷅ o̍ bā chōo̍ wo̍ 
le̍. Yōū ni̍, vīsī ni̍, ā yɔ᷄ŋ bɛ̍ɛ̍ mbō wa̍ māā vīsīo̍o̍ di̍ī ō pīlɛ̍ ni̍, ō nɔ̍ mbō dē ndu̍ le̍.” 

Īsi̍kīāā 45 

A̍ lɛŋ̄nde̍ŋ hɛl̄īo̍o̍ le̍ Mɛl̄ɛk̄a̍ Ya̍a̍wɛɛ̄ ̄o̍kɔɔ̄ ̄

1Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Tē lā hu᷄ŋ wa᷅ lɛ̄ŋndē I̍sɔ̄lūɛ̍i̍le̍ŋ pīɔ̄ūwo̍ 
a̍ yu̍ŋgu̍la̍ŋ pɛ̍, lā nɔ̄ mī lā hɛ̄li̍ lɛ̄ŋnde̍ŋ, mī le̍ŋ le̍ wa̍ te̍ŋge̍le̍ŋ le̍ ya̍ Mɛ̍lɛ̄ka̍ Ya̍a̍wɛ̄ɛ̄. 
Lɛ̄ŋndē nya̍ nɔ̄ mī lā hɛ̄li̍ le̍ŋ, lē nɔ̄ mī lē wa̍ bānde̍i̍ mɛ̍ɛ̍līi̍la̍ŋ tɔ̍, bu̍o̍o̍ mɛ̍ɛ̍līi̍la̍ŋ lā 
ŋɔ̄ma̍a̍. Fo̍ndā nya̍ chō ko̍ŋ hɛ̍lī wo̍, ndu̍ kpo̍u̍ cho̍ wā fo̍ndā kāsīo̍o̍ ni̍. 

2Lɛ̄ŋndē nya̍ chō le᷅ŋ hɛ̄lī le̍ŋ, fo̍ndāa̍ nɔ̄ mbō wa̍ lo̍ŋ le̍ chīɛ̄ī ni̍ kāsīo̍o̍ tāŋgūllo̍. 
Fo̍ndāa̍ ho̍ō, bānde̍i̍ ni̍, bu̍o̍o̍ ni̍, ō nɔ̄ mbo̍ wa̍ nɛ̄īyo̍ kɛ̄mɔ̄ɔ̍ lē ŋɔ̄ma̍a̍ a̍ be̍le̍-hi̍ɔ̍ɔ̍lu̍ 
(840). Ndu̍yɛ̍ fo̍ndā fɛ̄kɛ̄īyo̍ nɔ̄ mbō wa̍ chīɛ̍i̍ Mɛ̄lɛ̄ka̍a̍ ho̍ō ō bālāā kpɔ̍kɔ̍su̍, bu̍o̍o̍ 
nɛ̄īyo̍ be̍le̍-ŋɔ̍ma̍a̍ a̍ lē hīɔ̍ɔ̍lu̍. 

3Lɛ̄ŋndē nya̍ chō le̍ŋ hɛ̍lī, mi̍ lē wā fo̍ndā kāsīo̍o̍, bānde̍i̍ mɛ̍ɛ̍līi̍la̍ŋ tɔ̍, bu̍o̍o̍ 
mɛ̍ɛ̍līi̍la̍ŋ lā hīɔ̍ɔ̍lu̍ le̍ŋ, tɛ̄ndāa̍ tɛ̄ɛ̄ŋ ki̍nɛ̍i̍, ndu̍ cho̍ wā le̍ chīɛ̄ī ni̍ kāsīo̍o̍ tāŋgūllo̍ 
ni̍, o̍ cho̍ fo̍ndā kāsi̍ hi̍o̍ū kpo̍u̍ wo̍ wo̍. 

4Fo̍ndā ko᷄ŋ cho̍ wā fo̍ndā kāsīo̍o̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍ ni̍. Wānāā sōlīāā 
lāsa̍lāa̍ to̍sā wa̍llo̍ ya̍ Mɛ̍lɛ̄ka̍ Ya̍a̍wɛ̄ɛ̍ lāchī, o̍ chīɛ̄ī ni̍ kāsīo̍o̍ ni᷄ŋ nda̍, nda̍ nɔ̍ 
fo̍ndāa̍ ho̍ō ni̍. Lo̍ŋ chīɛ̄īlā ndāla̍ŋ lā nɔ̄ ni̍ mī lā wa̍, ndu̍yɛ̍ mī fo̍ndāa̍ ō wa̍ lo̍ŋ le̍ 
chīɛ̄ī ni̍ kāsīo̍o̍ tāŋgūllo̍. 

5O̍ ko̍ŋ kɔ̍ɔ̍lī, lɛ̄ŋndē nya̍ chō le̍ŋ hɛ̍lī le̍ŋ, kūmbūe̍i̍ pīlɛ̍i̍ ki̍nɛ̍i̍, ndu̍ cho̍ wā le̍ 
Li̍va̍īya̍, a̍ to̍sā wa̍llo̍ o̍ chīɛ̄ī kāsīo̍o̍ wa̍ ni̍. Li̍va̍īya̍ ki̍nɛ̍i̍, o̍ fo̍ndāa̍ ho̍ō, chi̍e̍e̍ŋ 
ndāa̍ŋ ŋ̄ nɔ̄ ni̍, mī ŋ̄ wa̍. 

6“O̍ ko̍ŋ kɔ̍ɔ̍lī, lā nɔ̄ vɛ̄lɛ̄ mī lā mɛ̄i̍ lɛ̄ŋnde̍ŋ, o̍ lɛ̄ŋndē kāsī le̍ŋ hōlnɔ᷄ŋndo̍ chɛ̍ chɛ̍, 
bānde̍i̍ mɛ̍ɛ̍līi̍la̍ŋ tɔ̍, bu̍o̍o̍ mɛ̍ɛ̍līi̍la̍ŋ lā tīɔ̍ɔ̍ŋ, le̍ chi̍o̍o̍ tāŋgūllo̍ lo̍ŋ. I̍sɔ̄lūɛ̍i̍ya̍ kpo̍u̍, 
chi̍e̍e̍ ndā le̍bo᷅llo̍ cho̍ wā ko̍ŋ ni̍.” 

Lɛŋ̄nde̍ŋ, le̍ wāna̍ cho̍ wā māsāa̍ Is̍ɔl̄ūɛī̄ yo̍ 
7Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī āā, “Lā nɔ̄ vɛ̄lɛ̄ mī lā hɛ̄li̍ lɛ̄ŋnde̍ŋ te̍ŋge̍le̍ŋ, 
mī le̍ŋ le̍ wa̍ le̍ wāna̍ cho̍ lɛ̄ŋndē I̍sɔ̄lūɛ̍i̍le̍ŋ kpo̍u̍ chi᷅la̍ŋ ndo̍. Pɛ̄ŋgu̍la̍ lɛ̄ŋndē 
ndɔ̄la̍ŋ nu̍a̍ā la̍ wa᷅ ni̍ŋ ni̍. Chɔ̍ŋ o̍ pɛ̄ŋgu̍la̍ lɛ̄ŋndē kāsīle̍ŋ bā pāa̍le̍ŋ lē dēllo̍, mbō 
kūɛ̄ a̍ Pēē Mɛ̄ŋmā Īhɛ᷄llo̍ Mɛ̄dītālu̍e̍e̍nīāā, mbō chɛ᷄ŋ vɛ̍lɛ̄ o̍ pɛ̄ŋgu̍la̍ lɛ̄ŋndē lēŋ bā 
pāa̍le̍ŋ lē chāŋndo̍, mbō hēēlu̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍. 
Lɛ̄ŋndē nya̍ chō le᷅ŋ mɛ̄ī le̍ŋ, lē nɔ̄ mī lē sīīma᷅ŋ ba̍nde̍i̍ a̍ būŋgɛ̄ī yu̍ŋgo̍o̍ ō pīlɛ̍ 
I̍sɔ̄lūɛ̄ī o̍ sɔ̍lā ni̍ŋ nde̍. 

8Wāna̍ wa᷅ lɛ᷅ŋndē I̍sɔ̄lūɛ̍i̍le̍ŋ kpo̍u̍ chi᷅la̍ŋndo̍, lɛ̄ŋndē o̍ nɔ̍ mbo̍ sɔ̄la̍ le̍ŋ, le̍ŋ le̍ cho̍ 
le̍ŋ ni̍. Ndu̍ bɛ̍ɛ̍ ō nɔ̄ mbō sɔ̄la̍ lɛ̄ŋnde̍ŋ le̍ ndɔ̍le̍ŋ mɛ̄ɛ̍ yu̍ŋgu̍la̍ŋ I̍sɔ̄lūɛ̄ī la̍ sɔ̍la̍ kpɛ̍ 
kpɛ̍ yɛ̍. Ko̍ŋ to̍sā ni̍, ō tu̍sī I̍sɔ̄lūɛ̍i̍ya̍a̍ tu̍a̍a̍ nyɛ̄ pālāa̍ chōo̍, mbō pūu̍ nda̍ lɛ̄ŋīī ndɛ̄i̍ 
o̍ bā le̍.” 

Sāwāla̍ŋ le̍ wānāā bɛn̄dūa̍a̍ Is̍ɔl̄ūɛī̄ 
9Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Nya̍ 
wānāā bɛ̄ndūa̍a̍ I̍sɔ̄lūɛ̄ī, yɔ̄ŋ wɔ̄ɔ̍ŋ nya̍ tōsa̍ ni᷅ŋ ndo̍, ō chō ni᷅ŋ tūu̍le̍ŋ. Lā pɛ̄ŋgi̍ ni᷅ŋ 
wāŋnda̍ ka̍fāla̍ŋ tōsāllo̍, mī lā tūsī nda̍ nyɛ̄ pālāa̍ chōo̍. Lā kāndu̍ nyɛ̍ cho̍ sa̍kpō, 
ndu̍yɛ̍ mbo̍ wa̍ sa̍na̍a̍ ya̍ o̍ hɔ̄l lo̍ tōsāa̍. Lā pɛ̄ŋgi̍ ni᷅ŋ wānāā nīa̍a̍ tōūwɔ̄ɔ̍ mī lā fāŋā 
nda̍ o̍ cha᷄lta̍ ndāla̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍. 



1839 

 

 
Kisi Bible Quick 

© 2013 Bible Society in Liberia. 
 

 
 

 

10-12“Lā wa̍ ni᷅ŋ wāŋnda̍ wɔ̄ŋgūla̍ŋ bīīlūllo̍ o̍ nɛ̄ī sa̍kpōo̍ chōo̍. Sēke̍lēi̍la̍ nyāla̍ŋ lā 
nɔ̄ mī lā wa̍ sa̍kpō. Nyɛ̄lā nya̍ tūūlūl wa᷅ŋnda̍ wɔ̄ŋgūlā ku̍lta̍ŋ, a̍ nyɛ̄ o̍ nyɛ̍ cho̍ māā 
māmɛ̄ŋ nda̍ŋ, lā nɔ̄ mī lā wa̍ sa̍kpō, ndu̍yɛ̍ mī lā wa̍ nyɛ̄ pīlɛ̍ kpe̍, mɛ̄ɛ̍ i̍ cho̍ ī chɛ̄la᷅ŋ 
le̍ wɔ̄ŋgūla̍ŋ tūūwo̍ yɛ̍. Sēke̍lēi̍la̍ nya̍ lēndūl wa᷅ŋnda̍ wɔ̄ŋgūla̍ŋ nda̍ŋ bɛ̍ɛ̍, lā nɔ̄ mī 
lā wa̍ nyɛ̄ pīlɛ̍ kpe̍, mɛ̄ɛ̍ i̍ cho̍ ī chɛ̄la᷅ŋ le̍ wɔ̄ŋgūla̍ŋ lāndɔ̄ɔ̍ yɛ̍. 

13-15Ndu̍yɛ̍ nyɛ̄m nya̍ nɔ̄ mī lā hīŋ o̍ ya̍ Mɛ̍lɛ̄ka̍ lo̍ māā lākē wo̍ŋ, mu̍ŋ cho̍ mu᷅ŋ ni̍. 
Tē lā sɔ̄la̍ pɛ̍ ba̍a̍līi̍yo̍ŋ, ɔ̄ɔ̄ wi̍tīi̍yo̍ŋ bɔ̄lɔ̄ɔ̍ cha̍, lā nɔ̄ mī lā yɔ̄ŋgu̍ pa̍nīo̍o̍ cha̍. Tē lā 
sɔ̄la̍ pɛ̍ chu̍ɛ̍īmā ɔ̄li̍fīi̍ya̍ŋ dūlɔ᷅ŋndo̍ cha̍, lā nɔ̄ mī lā yɔ̄ŋgu̍ sīa̍a̍mbūi̍yo̍ cha̍. Nu̍a̍ā 
nya̍ nɔ̄ ni̍ mī lā tōsa̍, ndu̍yɛ̍ tē lā wa̍ nyɔ̄ɔ̍ŋ mu᷅ŋ tūūwo̍ pɛ̍, nyɛ̄ tūū wāŋnda̍ kpo̍u̍ 
a̍ chɛ̍la᷅ŋ cho̍o̍ wo̍, lēni᷄ŋ nya̍ tūu̍ mu̍ŋ ni̍. Ndu̍yɛ̍ vɛ̍lɛ̄, tē lā sɔ̄la̍ pɛ̍ sa̍a̍, ɔ̄ɔ̄ chūīŋnda̍ 
kɛ̄mɔ̄ɔ̍ lēdīi̍ŋ, o̍ fo̍ndālā nyāla̍ kɛ̍ndɛ̄ kɛ̍ndɛ̄lā nya̍ māndā chɔ̍lūa̍a̍ la̍ŋ, lā nɔ̄ mī lā 
yɔ̄ŋgu̍ ō pīlɛ̍ o̍ ya̍ Mɛ̍lɛ̄ka̍ lo̍. Nyɔ̄ɔ̍ŋ mu᷅ŋ nya̍ nɔ̄ ni̍ mī lā yɔ̄ŋgu̍ le̍ sa̍lālā ku̍lta̍ŋ, a̍ 
sa̍lālā lūāmāā la̍ŋ, ndu̍yɛ̍ a̍ sa̍lālā kɔ̄l nyūlūla̍ŋ, le̍ mī ya̍ Mɛ̍lɛ̄ka̍ ma᷄l nya̍ le̍ yɔ̄ŋndā 
nyāla̍ wɔ̍ɔ̍ŋnda̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ya̍ so̍ō ni̍. 

16“Wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, lā nɔ̄ mī lā yɔ̄ŋgu̍ kēla̍ŋ nda᷅ŋ o̍ wāna̍ 
cho̍ wā lɛ̄ŋnde̍ŋ chīla̍ŋ ndo̍ lo̍. 

17Tē lā kūɛ̄ a̍ nyɛ̄m mu᷅ŋ o̍ ndu̍lo̍ pɛ̍ kpo̍u̍, sa̍lā o̍ sa̍lā nɔ̍ le̍ sōlīo̍o̍ o̍ bɔ̄ŋa᷅ŋndā 
nyāla̍ŋ chōo̍, bɔ̄ŋa᷅ŋ pāŋgi̍i̍ sɛ̍nɛ̄īyo̍ ni̍, a̍ bɔ̄ŋa᷅ŋ pāa̍le̍ pɛ̍ŋgīa̍a̍, a̍ bɔ̄ŋa᷅ŋndā 
chēle̍ŋnda̍ŋ, wāna̍ cho̍ ko̍ŋ wa᷅ lɛ᷅ŋnde̍ŋ chīla̍ŋ ndo̍, ndu̍ i̍ cho̍ kūēē ni̍, mbō yɔ̄ŋgu̍ 
nyɛ̄m yɛ̍ yɛ̍ŋ cho̍ le̍ sa̍lāla̍ŋ nda᷅ŋ sōlīo̍o̍ wo̍ŋ. Sa̍lā o̍ sa̍la̍ nɔ̍ le̍ sōli᷄ŋndo̍, sa̍lāla̍ŋ le̍ 
yɔ̄ŋndā wɔ̄ɔ̍ŋnda̍ŋ fāŋāa̍ ni̍, a̍ sa̍lālā ku̍lta̍ŋ, a̍ sa̍lālā lūāmāā la̍ŋ, a̍ sa̍lālā kɔ̄l nyūlū 
la̍ŋ, le̍ wāŋnda̍ I̍sɔ̄lūɛ̄ī kpo̍u̍ ma̍lɔ̄ɔ̍ le̍ yɔ̄ŋndā ndāla̍ŋ wɔ̍ɔ̍ŋnda̍ŋ, wānā ko̍ŋ, ndu̍ 
nɔ̍ ni̍ mbō yɔ̄ŋgu̍ nyɛ̄m cho̍ le̍ sa̍lāla̍ŋ nda᷅ŋ sōlīo̍o̍ wo̍ŋ.” 

A̍ bɔŋ̄a᷅ŋndā yɛ ̍yɛl̍a̍ŋ o̍kɔɔ̄ ̄
(Ɛ̍sɔ̍dɔ̍ɔ̄ 12:1-20; Lɛ̄vi̍ti̍kɔ̍ɔ̄ 23:33-43) 

18Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Wɔ̄sī o̍ wɔ̄sī, pāŋgi̍i̍ tāse̍i̍, 
lɔ̄mā lēpīlɛ̍, lā nɔ̄ mī lā sōli̍ nāū tōōyē fɔ̍ŋndɔ̍ nɔ᷅ sɔ᷅ŋ o̍ sɔ̄ŋ te̍ wo̍ sa̍lāa̍, le̍ chīɛ̄ī ni̍ 
kāsīo̍o̍ dīndi̍o̍o̍ ya̍ Mɛ̍lɛ̄ka̍ o̍ hɔ̄l. 

19Sa̍lā kōŋ, ndu̍ cho̍ le̍ yɔ̄ŋndā wɔ̄ɔ̍ŋnda̍ŋ fāŋāa̍ ni̍. Tē lā dīī chɔ̄lōo̍ ho̍ō pɛ̍, wānā 
so̍līāā lāsa̍lāa̍, ō chūa̍ kōo̍ma̍ chɔ̄lū kōŋ mā ti᷄ŋ, ō sūu̍ ma̍ŋ o̍ dīōlā chīɛ̍i̍ Mɛ̄lɛ̄ka̍a̍ 
chōo̍, a̍ o̍ sɔ̍ŋgi̍la̍ hi̍ɔ̍ɔ̍lu̍la̍ bi̍ŋ cho̍ ō hōlāā o̍ ma̍āŋndo̍ wo̍, a̍ o̍ dīo̍ cho̍ le̍ lūɛ̄īyɔ̄ɔ̍ o̍ 
la̍ūwo̍ lēni᷄ŋ ndo̍ chōo̍. 

20O̍ ko̍ŋ kɔ̍ɔ̍lī, tē pālɛ̍i̍ hīōū vɛ̄lɛ̄ pɛ̍ i̍ ŋɔ̍mpu᷅m, o̍ ŋɔ᷄mmɛ̍ū wo̍, lā nɔ̄ vɛ̄lɛ̄ mī lā sōli̍ 
sa̍lā wāā le̍nde̍, mī lā tōsa̍ vɛ̄lɛ̄ mɛ̄ɛ̍ nya̍ tōsa̍ a̍ sa̍lā tāso̍o̍ yɛ̍. Yɔ̄ŋndā wɔ̄ɔ̍ŋndā 
wāŋnda̍ tōsā ā ve᷅ kɔ᷅l te̍, ɔ̄ɔ̄ ā si̍nā māā lāyɔ̄ŋ wɔ̄ɔ̍ŋ te̍ la̍ŋ ki̍nɛ̍i̍, sa̍lā ko̍ŋ cho̍ le̍ la̍ŋ 
fāŋāa̍ ni̍. Mɛ̄ɛ̍ o̍ nɛ̄īyo̍ ho̍ō ni᷄ŋ nya̍ nɔ̄ ni̍ mī lā tōsa̍, mī chīɛ̄ī nūu̍ ō wa̍ chīɛ̄ī kāsī. 

21“O̍ ko̍ŋ kɔ̍ɔ̍lī, wɔ̄sī o̍ wɔ̄sī pāŋgi̍i̍ tāse̍i̍ mālɔ̄ tɔ̍ a̍ lē hīɔ̍ɔ̍lu̍, pāa̍le̍ le̍ŋ nya̍ nɔ̄ ni̍ mī 
lā kāndu̍ bɔ̄ŋa᷅ŋndo̍ a̍ hīōūwɔ̄ɔ̄ chōo̍ o̍kɔ̄ɔ̄ bīyɔ̄ɔ̍. Bɔ̄ŋa᷅ŋndo̍ ho̍ō ō nɔ̄ mbō wa̍ le̍ 

pālɛ̍i̍ ī ŋɔ᷄mmɛ̍ū. Ndu̍yɛ̍ o̍ pālɛ̍i̍ ŋɔ̍mmɛ̍ūve̍ he̍ī bɛ̄ŋgu̍ ki̍nɛ̍i̍, bēe̍ndīi̍ nda̍ do̍ū yi̍i̍sīi̍ 
le̍ wo̍, ndu̍ nya̍ nɔ̄ ni̍ mī lā wa̍ dīo̍o̍. 

22Pāa̍le̍ bɔ̄ŋa᷅ŋndo̍ ho̍ō ō nɔ̄ mbō kāndu̍ŋ nde̍ŋ, wāna̍ cho̍ wā lɛ̄ŋndē I̍sɔ̄lūɛ̍i̍le̍ŋ 
chīla̍ŋ ndo̍, ō nɔ̄ mbō bīī nāū tōōyē fɔ̍ŋndɔ̍ɔ̍ mbō yɔ̄ŋgu̍, mā sōli̍ ndu̍ sa̍lāa̍ le̍ ndu̍ 
pi̍la̍, a̍ wāŋnda̍ kpo̍u̍, le̍ yɔ̄ŋndā ndāla̍ wɔ̍ɔ̍ŋnda̍ŋ fāŋāa̍. 

23Tē ko̍ŋ o̍ fa̍ŋa̍ŋ pɛ̍, pālɛ̍i̍ ŋɔ̍mmɛ̍ū ī bɔ̄ŋa᷅ŋnde̍ he̍ī, lēpāa̍ o̍ lēpāa̍ ō nɔ̄ mbō yɔ̄ŋgu̍ 
nāūwāā tōōyīāā fɔ̍ŋndu̍a̍a̍ ā ŋɔ᷄mmɛ̍ū, a̍ sāā ko̍ndu̍a̍a̍ ā ŋɔ᷄mmɛ̍ū, a̍ nɔ᷅ sɔ᷅ŋ o̍ sɔ̄ŋ te̍ 
wa̍, mā sōli̍ nda̍ sa̍lā lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍. Ndu̍yɛ̍, pālɛ̍i̍ ŋɔ̍mmɛ̍ūve̍ he̍ī, 
lēpāa̍ o̍ lēpāa̍, ō nɔ̄ vɛ̄lɛ̄ mbō sōli̍ chūīŋ tōōyōo̍ ō pīlɛ̍ sa̍lāa̍, le̍ yɔ̄ŋndā nyāla̍ 
wɔ̍ɔ̍ŋnda̍ŋ fāŋāa̍. 

24Ndu̍yɛ̍ chɔ̄lūāā o̍ nɔ̍ ha̍ā le̍ sa̍lāa̍ sōlīo̍o̍ wa̍, nāūwāā kāŋ ni̍, sāā ka̍ŋ ni̍, tē ō wa̍ ō 
pīlɛ̍ sa̍lāa̍ sōlīo̍o̍ pɛ̍, ō nɔ̄ mbō yɔ̄ŋgu̍ kōlo̍ nda̍ tōōsīāā bēe̍dīi̍yo̍ wo̍ bu̍sɔ̄ɔ̍ tɛ̄ndāa̍ 
tɛ̄ɛ̄ŋ, a̍ chūɛ̄īmā ɔ̄li̍fīi̍ya̍ŋ ka̍lɔ̄ŋndo̍ ō pīlɛ̍, le̍ chɔ̄lū kōŋ sa̍lāa̍ sōlīo̍o̍. 

25“O̍ ko̍ŋ kɔ̍ɔ̍lī, bɔ̄ŋa᷅ŋ pālɛ̍i̍ ŋɔ̍mmɛ̍ū lābāfɛ̄i̍yo̍ bɛ̍ɛ̍, mɛ̄ɛ̍ nya̍ nɔ̄ mī lā bīī ndu̍ yɛ̍ 
cho̍ ho̍ō ni̍. Bɔ̄ŋa᷅ŋndo̍ ho̍ō ō nɔ̄ mbō kāndu̍ŋ o̍ pāŋgi̍i̍ ŋɔ̍mmɛ̍ūve̍ ni᷄ŋ, o̍ wɔ̄sīo̍o̍ 
ni᷄ŋ mālɔ̄ tɔ̍ a̍ lē ŋūɛ̍ɛ̍nu̍. Ndu̍yɛ̍ pālɛ̍i̍ ŋɔ̍mmɛ̍ūve̍ he̍ī, lēpāa̍ o̍ lēpāa̍, wāna̍ cho̍ wā 
lɛ̄ŋnde̍ŋ chīla̍ŋ ndo̍ ō nɔ̄ mbō sōli̍ vɛ̄lɛ̄ sa̍lāla̍ŋ o̍ ya̍ Mɛ̍lɛ̄ka̍ lo̍, le̍ mī ma᷄l nya̍ le̍ 
yɔ̄ŋndā nyāla̍ wɔ̍ɔ̍ŋnda̍ŋ. Sa̍lālā lūāmāālā o̍ so̍li̍ a̍ te̍le̍ŋ bɔ̄ŋa᷅ŋ hīōūwɔ̄ɔ̄ chōo̍ wo̍ 
la̍ŋ ni̍, a̍ sa̍lālā ku̍lta̍ o̍ so̍li̍ a̍ chūɛ̄īmā ɔ̄li̍fīi̍ya̍ŋ lātūlu̍ la̍ŋ, sa̍lālā pīlɛ̍lā lāŋ ko̍ni̍ o̍ 
nɔ̍ ni̍ mbo̍ sōli̍ a̍ te̍le̍ŋ bɔ̄ŋa᷅ŋndo̍ ho̍ō.” 

Īsi̍kīāā 46 

1Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Dīō 
kpāki̍ cho̍ bā pāa̍le̍ŋ lē chāŋndo̍ le̍ lūɛ̄īyɔ̄ɔ̍ o̍ la̍u̍ cho̍ lēni᷄ŋ ndo̍ wo̍, ō nɔ̄ mbō wa̍ ō 
kīndāā le̍ pālɛ̍i̍ ī ŋɔ᷄mpu᷅m o̍ lɔ̍ɔ̍ bɛ̄ŋgu̍. Kɛ̍ o̍ pāa̍le̍ ŋɔ̍mmɛ̍ūle̍ŋ chōo̍, pāa̍le̍ pɛ̍ŋgīāā 
le̍ŋ, a̍ o̍ pāa̍le̍ bɔ̄ŋa᷅ŋ pāŋgi̍i̍ Sɛ̍nɛ̄īyo̍ chōo̍, ō nɔ̄ mbō wa̍ ō kūmbīāā. 

2Wāna̍ cho̍ lɛ̄ŋnde̍ŋ chīla̍ŋndo̍, ō nɔ̄ mbō kēēku̍ a̍ la̍u̍ cho̍ o̍ bɛ̍ɛ̄ wo̍, mbō kēēku̍ a̍ 
tōŋgo̍ cho̍ o̍ dīō wo̍, mbō lūɛ̄ī o̍ la̍u̍ cho̍ lēni᷄ŋ ndo̍. Tē ō lūɛ̄ī pɛ̍, ō kɔ̍ si᷅m o̍ da̍kpe̍ŋ 
dīō kōŋ īkɛ̄i̍. Lo̍ŋ o̍ nɔ̍ ni̍ mbō lo̍ īsīsi̍ mī wānāā sōlīāā lāsa̍lāa̍ ā sōli̍ sa̍lā lūāmāa̍, a̍ 
sa̍lā kɔ̄l nyūlōo̍, le̍ ndu̍. Tē ā chīi̍ sa̍lāla̍ŋ nda᷅ŋ sōlī pɛ̍, ō sōōlu̍u̍ ya̍ Mɛ̍lɛ̄ka̍ o̍ dīo̍o̍ 
bɛ̄ŋgu̍ lo̍ŋ, ō fūla̍. Kɛ̍ dīo̍o̍ ō nɔ̄ mbō lo̍ ō kūmbīāā ha̍a̍a̍, mī fīti̍līo̍o̍ tōl. 

3Ndu̍yɛ̍ tē pāa̍le̍ pɛ̍ŋgīāāle̍ŋ, a̍ pāa̍le̍ bɔ̄ŋa᷅ŋ pāŋgi̍i̍ sɛ̍nɛ̄īyo̍, lē pīlɛ̍ lē fūūlu̍u̍ pɛ̍, 
wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, ā nɔ̄ mā chūūŋgi̍āŋ o̍ dīō kpākīo̍o̍ ho̍ō 
sōndōo̍, mā sōōlu̍u̍ ya̍ Mɛ̍lɛ̄ka̍ Ya̍a̍wɛ̄ɛ̄. 

4“O̍ pāa̍le̍ pɛ̍ŋgīāāle̍ŋ chōo̍, wāna̍ cho̍ wā lɛ̄ŋnde̍ŋ chīla̍ŋndo̍ ō nɔ̄ mbō sōli̍ sa̍lā 
lūāmāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ a̍ sāā fɔ̍ŋndu̍a̍a̍ ā ŋɔ᷄mpu᷅m, ndu̍yɛ̍ a̍ sāā ko̍ndo̍o̍ ō 
pīlɛ̍, a̍ nɔ᷅ sɔ᷅ŋ o̍ sɔ̄ŋ te̍ wa̍. 



1841 

 

 
Kisi Bible Quick 

© 2013 Bible Society in Liberia. 
 

 
 

 

5Ndu̍yɛ̍ te̍le̍ŋ o̍ te̍le̍ŋ tē ō wa̍ sa̍lā lūāmāa̍ sōlīo̍o̍ a̍ sāā ko̍ndo̍o̍ pɛ̍, ō nɔ̄ mbō yɔ̄ŋgu̍ 
kōlo̍ nda̍ tōōsīāā bēe̍dīi̍yo̍ wo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ. Kɛ̍ sāā fɔ̍ŋndu̍a̍a̍ nda̍, tē ō wa̍ ō 
pīlɛ̍ sa̍lāa̍ sōlīo̍o̍ pɛ̍, nyɛ̄ o̍ nyɛ̄ o̍ nɔ̍lā sɔ̄lā pɛ̍ le̍ sa̍lā ko̍ŋ sōlīo̍o̍, ndu̍ o̍ nɔ̍ ni̍ mbō 
yɔ̄ŋgu̍. Ndu̍yɛ̍ te̍le̍ŋ o̍ te̍le̍ŋ tē o̍ yɔ̄ŋgu̍ pɛ̍ ko̍lō to̍o̍sīāā bēe̍dīi̍yo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ 
le̍ sa̍lāa̍ sōlīo̍o̍, ō nɔ̄ mbō yɔ̄ŋgu̍ chūɛ̄īmā ɔ̄li̍fīi̍ya̍ŋ ka̍lɔ̄ŋndo̍ cha̍ le̍ kōlō ko̍ŋ. 

6Sa̍lālā o̍ nɔ̍ mbō sōli̍ o̍ bɔ̄ŋa᷅ŋ pāŋgi̍i̍ sɛ̍nɛ̄īyo̍ chōo̍ la̍ŋ, chɔ̄lūāā o̍ nɔ̍ mbō dīī le̍ 
sa̍lālā yɛ̍ yɛ̍ la̍ŋ sōlīo̍o̍ wa̍ nda̍ cho̍ ha̍ā ni̍. Nāū tōōyē fɔ̍ŋndɔ̍ɔ̍ ō pīlɛ̍, a̍ sāā fɔ̍ŋndu̍a̍a̍ 
ā ŋɔ᷄mpu᷅m, a̍ sāā ko̍ndo̍o̍ ō pīlɛ̍, a̍ nɔ᷅ sɔ᷅ŋ o̍ sɔ̄ŋ te̍ wa̍. 

7Ndu̍yɛ̍ nāūwāā tōōyīāā fɔ̍ŋndu̍a̍a̍ o̍ nɔ̍ ha̍ā le̍ sa̍lāla̍ŋ sōlīo̍o̍ wa̍ ni̍, sāā ko̍ndu̍a̍a̍ 
ka̍ŋ ni̍, tē ō wa̍ ō pīlɛ̍ sa̍lāa̍ sōlīo̍o̍ pɛ̍, ō nɔ̄ mbō yɔ̄ŋgu̍ kōlo̍ nda̍ tōōsīāā be̍e̍dīi̍yo̍ 
wo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ. Kɛ̍ sāā fɔ̍ŋndu̍a̍a̍ nda̍, tē ō wa̍ ō pīlɛ̍ sa̍lāa̍ sōlīo̍o̍ pɛ̍, nyɛ̄ o̍ 
nyɛ̄ o̍ nɔ̍lā sɔ̄lā pɛ̍, le̍ sa̍lā kōŋ sōlīo̍o̍, ndu̍ o̍ nɔ̍ ni̍ mbō yɔ̄ŋgu̍. Ndu̍yɛ̍ te̍le̍ŋ o̍ te̍le̍ŋ 
tē o̍ yɔ̍ŋgu̍ pɛ̍ ko̍lō to̍o̍sīāā bēe̍dīi̍yo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ le̍ sa̍lāa̍ sōlīo̍o̍, ō nɔ̄ mbō 
yɔ̄ŋgu̍ chūɛ̄īmā ɔ̄li̍fīi̍ya̍ŋ ka̍lɔ̄ŋndo̍ cha̍ le̍ kōlō ko̍ŋ. 

8Ndu̍yɛ̍ tē wāna̍ cho̍ wā lɛ̄ŋnde̍ŋ chīla̍ŋndo̍ ō wa̍ lūɛ̄īyɔ̄ɔ̍ o̍ la̍u̍ cho̍ lēni᷄ŋ pɛ̍, ō nɔ̄ 
mbō kēi̍ a̍ tōŋgo̍ cho̍ o̍ dīō wo̍ mbō lūɛ̄ī. Tē ō wa̍ vɛ̄lɛ̄ fūlāa̍ pɛ̍, lo̍ŋ ko̍ni̍ o̍ nɔ̍ ni̍ 
mbō kēi̍. 

9“Ndu̍yɛ̍ tē pāa̍le̍ bɔ̄ŋa᷅ŋ nde̍ŋ lē fūūlu̍u̍ pɛ̍, wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ 
ni᷄ŋ mā chūūŋgi̍āŋ o̍ la̍u̍ cho̍ lēni᷄ŋ ndo̍, le̍ ya̍ Mɛ̍lɛ̄ka̍ sōōlūūwo̍, wānā o̍ wānā dīō 
ŋ̄ kēēku̍ ma̍ lūɛ̄ī yo̍, tē a̍ wa̍ ni᷄ŋ fūlāa̍ pɛ̍, a̍ ke̍e̍kū lɛ̍ a̍ dīō kōŋ te̍. Tē a̍ dīō kpāki̍ 
cho̍ bā lūāŋndo̍ wo̍ ŋ̄ kēēku̍ ni̍ ma̍ lūɛ̄ī, ā nɔ̄ mā ke̍e̍ku̍ a̍ dīō kpāki̍ cho̍ bā tōūwo̍ 
wo̍ mā fu̍la̍. Tē a̍ dīō kpāki̍ cho̍ bā tōūwo̍ wo̍ ŋ̄ kēēku̍ ni̍ ma̍ lūɛ̄ī, ā nɔ̄ mā ke̍e̍ku̍ a̍ 
dīo̍ cho̍ bā lūāŋndo̍ wo̍ mā fu̍la̍. Wānā o̍ wānā tē ā lūɛ̄ī pɛ̍, dīo̍ cho̍ nu̍m o̍ hɔ̄l sa̍kpō 
wo̍, a̍ ndu̍ ŋ̄ nɔ̄ ni̍ mā fu̍la̍. 

10Ndu̍yɛ̍ te̍le̍ŋ o̍ te̍le̍ŋ, tē pāa̍le̍ bɔ̄ŋa᷅ŋ nde̍ŋ lē fūūlu̍u̍ pɛ̍, mī wāŋnda̍ wa̍ lūɛ̄īyɔ̄ɔ̍ le̍ 
ya̍ Mɛ̄lɛ̄ka̍ sōōlūūwo̍, wāna̍ cho̍ wā lɛ̄ŋnde̍ŋ chīla̍ŋndo̍, ō nɔ̄ mbō lūɛ̄ī nda̍ wāŋnda̍ 
lātūlu̍. Tē wāŋnda̍ wa̍ vɛ̄lɛ̄ fūlāa̍ pɛ̍, a̍ nɔ̄ mā fūla̍ nda̍ nda̍ lātūlu̍. 

11Te̍le̍ŋ o̍ te̍le̍ŋ, tē pālɛ̍i̍ bɔ̄ŋa᷅ŋ nde̍ ī fūūlu̍u̍ pɛ̍, pālɛ̍i̍ nya̍ nɔ̄ le̍ sa̍lāla̍ŋ sōlīo̍o̍ ve̍, 
nāūwāā tōōyīāā fɔ̍ŋndu̍a̍a̍ nya̍ nɔ̄ le̍ sa̍lāla̍ŋ sōlīo̍o̍ wa̍ ni̍, sāā ko̍ndu̍a̍a̍ ni̍, lā nɔ̄ mī 
lā yɔ̄ŋgu̍ kōlo̍ nda̍ tōōsīāā bēe̍dīi̍yo̍ wo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ le̍ ō pīlɛ̍ sa̍lāa̍ sōlīo̍o̍. 
Kɛ̍ sāā fɔ̍ŋndu̍a̍a̍ nda̍ ki̍nɛ̍i̍, tē lā wa̍ ō pīlɛ̍ sa̍lāa̍ sōlīo̍o̍ pɛ̍, nyɛ̄ wāŋndo̍ ō nɔ̄lā sɔ̍lā 
le̍ sālā kōŋ sōlīo̍o̍ wo̍, ndu̍ o̍ nɔ̍ ni̍ mbō yɔ̄ŋgu̍. Ndu̍yɛ̍ te̍le̍ŋ o̍ te̍le̍ŋ tē lā yɔ̄ŋgu̍ pɛ̍ 
ko̍lō to̍o̍sīāā bēe̍dīi̍yo̍ bu̍sɔ̄ɔ̍ tɛ̄ndāa̍ tɛ̄ɛ̄ŋ le̍ sa̍lāa̍ sōlīo̍o̍, lā nɔ̄ mī lā yɔ̄ŋgu̍ chūɛ̄īmā 
ɔ̄li̍fīi̍ya̍ŋ ka̍lɔ̄ŋndo̍ cha̍ le̍ kōlō ko̍ŋ. 

12“Tē wāna̍ cho̍ wā lɛ̄ŋnde̍ŋ chīla̍ŋndo̍ ō yēēma̍ le̍ sa̍lā o̍ sālā sōlī pɛ̍ o̍ ya̍ Mɛ̄lɛ̄ka̍ 
Ya̍a̍wɛ̄ɛ̄ lo̍, sa̍lā ndu̍ pi̍la̍ kɛ̍ɛ̍si̍a̍a̍ a̍ kɔ̄l ndɔ̄ɔ̍ kpo̍u̍ wo̍, ō wa̍ sa̍lā lūāmāā, ō wa̍ sa̍lā 
kɔ̄l nyūlū, ā nɔ̄ mā kūmbi̍ dīo̍ cho̍ bā pāa̍le̍ŋ lē chāŋndo̍ wo̍, mbō sōli̍ sa̍lā ndɔ̄ɔ̍. 
Ndu̍yɛ̍ tē ō lūɛ̄ī pɛ̍, mɛ̄ɛ̍ o̍ to̍sā a̍ sa̍lā bɔ̄ŋa᷅ŋ pāa̍le̍ pɛ̍ŋgīa̍a̍ yɛ̍, le̍nde̍ ko̍ni̍ o̍ nɔ̍ mbō 

tōsa̍ o̍ sa̍lāa̍ ho̍ō sōlīo̍o̍ ni᷄ŋ ni̍. Ndu̍yɛ̍ tē ō chīi̍ sa̍lā ndɔ̄ɔ̍ sōlī pɛ̍ mbō fūla̍, ā nɔ̄ mā 
mīŋgi̍ dīō kōŋ kīndā.” 

A̍ sa̍lāla̍ nɔ ̍le̍ sōliŋ᷄ndo̍ lēpāa̍ o̍ lēpāa̍ la̍ŋ o̍kɔɔ̄ ̄
13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Īdīi̍ o̍ īdīi̍, wāna̍ cho̍ wā 
lɛ̄ŋnde̍ŋ chīla̍ŋndo̍ ō nɔ̄ mbō yɔ̄ŋgu̍ sāā fɔ̍ŋndɔ̍ɔ̍ chīi̍ wɔ̄sīo̍o̍ ō pīlɛ̍ wo̍, o̍ nɔ᷅ sɔ᷅ŋ o̍ 
sɔ̄ŋ te̍ wo̍, le̍ sa̍lā lūāmāa̍ sōlīo̍o̍ o̍ ya̍ Mɛ̍lɛ̄ka̍ lo̍. 

14Ndu̍yɛ̍, īdīi̍ o̍ īdīi̍, ō nɔ̄ mbō yɔ̄ŋgu̍ kōlo̍ nda̍ tōōsīāā bēe̍dīi̍yo̍ wo̍, pa᷅ŋnda̍ŋ lā 
ŋūɛ̍ɛ̍nu̍, a̍ chūɛ̄īmā ɔ̄li̍fīi̍ya̍ŋ bi̍yɛ̄i̍yo̍ ō pīlɛ̍ a̍ tɔ̍tɔ̄ŋndo̍, le̍ līndāa̍ a̍ kōlō ko̍ŋ, mā sōli̍ 
sa̍lāa̍ a̍ sāā ko̍ŋ lātūlu̍. Ya̍ Mɛ̄lɛ̄ka̍ Ya̍a̍wɛ̄ɛ̄, sāwa̍ ya̍ I̍ dɔ̍ū wo̍ cho̍ ho̍ō ni̍, ndu̍yɛ̍ 
sāwāa̍ ho̍ō ō nɔ̄ mbō wa̍ le̍ fɛ̍ɛ̍ŋ a̍ fɛ̍ɛ̍ŋ. 

15Sāā fɔ̍ŋndɔ̍ ko̍ŋ ni̍, kōlō to̍o̍sīāā bēe̍dīi̍ ko̍ŋ ni̍, a̍ chūɛ̄īmā ɔ̄li̍fīi̍mā māŋ, īdīi̍ o̍ īdīi̍, 
ō nɔ̍ mbō bēŋga̍ le̍ nyɛ̄m mu᷅ŋ yɔ̄ŋgōo̍, le̍ sa̍lāa̍ sōlīo̍o̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ lo̍ le̍. 
Īdīi̍ o̍ īdīi̍ lā nɔ̄ mī lā sōli̍ yɔ̄ɔ̍ŋ mu᷅ŋ sa̍lāa̍ o̍ ya̍ lo̍.” 

Lɛŋ̄nde̍ŋ, a̍ wāna̍ cho̍ wā lɛŋ̄nde̍ŋ chīla̍ŋndo̍ 
16Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō hīāū lāchī a̍ sūɛ̍i̍, mbo̍ dīmī āā, “Wāna̍ 
cho̍ wā lɛ̄ŋndē I̍sɔ̄lūɛ̍i̍le̍ŋ chīla̍ŋndo̍, lēlɛ̄ŋ o̍ lēlɛ̄ŋ o̍ sɔ̍la̍ pɛ̍, le̍ ndu̍ a̍ chūāūwāā 
ndūa̍a̍, lɛ̄ŋndē lēŋ lē chō ni̍. Le̍ he̍ī, tē ō ke̍ pūa̍a̍ ndūa̍a̍ ō pīlɛ̍ lēlɛ̄ŋ o̍ lēlɛ̄ŋ o̍ lɛ̄ŋndē 
lēŋ ni᷄ŋ pɛ̍, po̍ ndɔ̄ ko̍ŋ, nda̍ yu̍ŋgu̍ ndɔ̄ɔ̍ nda̍ nɔ̍ lɛ̄ŋndē lēŋ māā nyɛ̄m nda̍ ŋ̄kɛ᷅ ni̍. 

17Kɛ̍ ō fūla̍ o̍ pūa̍a̍ ndūa̍a̍ kɔ̄ɔ̄lī, wānāa̍ cho̍ ndu̍ wa̍llo̍ o̍ bā bɛ̄ŋgu̍ wa̍ ki̍nɛ̍i̍, tē ō ke̍ 
wānā o̍ wānā lɛ̍ŋndē ndɔ̄le̍ le̍ŋ, lē ti᷄ŋ pɛ̍, wānā ko̍ŋ lɛ̄ŋndē lēŋ lē si̍mnūŋ nyɛ᷅m 
ndɔ̄ɔ̍ŋ kɛ᷅ le̍. Tē wɔ̄sī nya̍ nɔ̄ le̍ nyɔ̄ɔ̍ŋ mīŋgīo̍o̍ wāŋnda̍ o̍ lābā wo̍ ō fūūlu̍u̍ pɛ̍, wānā 
ko̍ŋ ō nɔ̄ mbō mīŋgi̍ lɛ̄ŋndē lēŋ. Wāna̍ cho̍ wā lɛ̄ŋnde̍ŋ chīla̍ŋndo̍, mɛ̄ɛ̍ pūa̍a̍ 
ndūa̍a̍ mbō ke̍ nda̍ lɛ̄ŋnde̍ŋ, mī lē sīmnu᷄ŋ nyɛ᷅m nda̍a̍ŋ kɛ᷅. 

18Ndu̍yɛ̍ wāna̍ cho̍ wā lɛ̄ŋnde̍ŋ chīla̍ŋndo̍ ō nɔ̍ mbō bīī wānā o̍ wānā lɛ᷅ŋndē 
ndɔ̄le̍ŋ o̍ bā a̍ ka̍ka̍, le̍ mɛ̄ɛ̍ o̍ cho̍ māsāa̍ yɛ̍ le̍. Tē ō yēēma̍ le̍ po̍ ndɔ̄ pi᷅lɛ̍ lēlɛ̄ŋ o̍ 
lēlɛ̄ŋ kē pɛ̍, ō nɔ̄ mbō ke̍ ndu̍ lɛ̄ŋndē ndɔ̄le̍ ndu̍ pi̍la̍ le̍ŋ lē ti᷄ŋ. Kɛ̍ ō nɔ̍ mbō pōōnda̍ 
wānā o̍ wānā lɛ᷅ŋndē ndɔ̄le̍ŋ o̍ bā le̍.” 

A̍ fo̍ndāŋndā nda̍ yāū o̍ chīɛi̍ ̍Mɛl̄ɛk̄a̍a̍ la̍ŋ o̍kɔɔ̄ ̄
19O̍ ko̍ŋ kɔ̍ɔ̍lī, mi̍ po̍ wa̍ ho̍ō bālɔ̄ɔ̍ a̍ ya̍ wo̍ ō kēēkū a̍ ya̍ o̍ fo̍ndā kēīyāa̍ ō pīlɔ̍ɔ̍, o̍ 
wa̍ o̍ dīō kpākīo̍o̍ īkɛ̄i̍yo̍ ba᷅ lūāŋndo̍ wo̍, mbo̍ kūā a̍ ya̍ o̍ lu̍mūi̍la̍ kāsīla̍ mu̍li̍ hɔ̄lla̍ 
bā lūāŋndo̍ la̍ŋ, lu̍mūi̍la̍ wa̍ le̍ wānāā sōlīāā lāsa̍lāa̍ la̍ŋ. Ndu̍yɛ̍, mbo̍ yūlūl la̍ bāa̍ 
o̍ lu̍mūi̍la̍ wa̍ bā pāa̍le̍ŋ lē dēl lo̍ la̍ŋ. 

20Mbo̍ dīmūl la̍ āā, “Fo̍nda̍ cho̍ ho̍ō nda̍ wo̍, lo̍ŋ wānāā sōlīāā lāsa̍lāa̍ ā nɔ̄ le̍ vīsīŋ 
lāsa̍la᷄ŋ yāūwo̍ ni̍. Sa̍lāla̍ cho̍ le̍ yɔ̄ŋndā wɔ̄ɔ̍ŋnda̍ŋ fāŋāa̍ la̍ŋ ni̍, a̍ sa̍lālā nda̍ sōlī tē 
wāŋndo̍ tɛ̄ɛ̄mbu̍u̍ īsɔ̄ɔ̍ pɛ̍ la̍ŋ, chɔ̄lūāā nda̍ dīū le̍ sa̍lālā lāŋ nda̍, o̍ fo̍ndā kōŋ nda̍ 
nɔ̄ le̍ vīsīŋ mu᷅ŋ yāūwo̍ ni̍. Ndu̍yɛ̍ lo̍ŋ nda̍ nɔ̄ ni̍ mā tōōsi̍a̍a̍ bēe̍dīi̍ sa̍lā ku̍llo̍. Ko̍ŋ 
to̍sā ni̍, ā fu̍lā a̍ nyɛ̄m kāsīŋ mu᷅ŋ o̍ la̍u̍ cho̍ o̍ bɛ̍ɛ̄ wo̍ le̍, yɔ̄ŋi̍ wāŋnda̍ ā pīlɛ̍ la̍ŋ 
mu̍ŋ mā sɔ̄la̍ dɛ̍nɛ̍ pa̍lāa̍. 

21-22“O̍ ko̍ŋ kɔ̍ɔ̍lī, mbo̍ hūŋ a̍ ya̍ o̍ la̍u̍ wa̍ o̍ bɛ̍ɛ̄ wo̍, mbo̍ bālū a̍ ya̍ o̍ sɔ̍ŋgi̍la̍ hi̍ɔ̍ɔ̍lu̍la̍ 
la̍ūwo̍ ho̍ō kpo̍u̍. La̍ūwo̍ ho̍ō sɔ̍ŋgi̍la̍ ndɔ̄la̍ hi̍ɔ̍ɔ̍lu̍la̍ŋ, o̍ sɔ̍ŋgi̍ o̍ sɔ̍ŋgi̍, mi̍ cha᷅ la̍ū 
pɔ̄mbɔ̄ɔ̍ lo̍ŋ. La̍ūlā pɔ̄mbɔ̄la̍ŋ nda᷅ŋ, ō kɛ᷅ o̍ kɛ᷅, ō wa̍ bānde̍i̍ le̍ nɛ̄īyo̍ be̍le̍-ŋɔ̍mpu᷅m 
a̍ lē ŋɔ̄ma̍a̍, bu̍o̍o̍ nɛ̄īyo̍ be̍le̍-hi̍ɔ̍ɔ̍lu̍ a̍ lē ŋɔ̄ma̍a̍. 

23La̍ūla̍ŋ nda᷅ŋ ō kɛ᷅ o̍ kɛ᷅ ō wa̍ ō bālāā kpɔ̍kɔ̍su̍ a̍ kpāki̍ lāpōūwo̍, a̍ yīŋndā chīe̍e̍le̍ 
la̍ŋ lēni᷄ŋ, lā chɔ̄ūwāā o̍ kpākīo̍o̍ hōlnɔ᷄ŋndo̍. 

24Mi̍ po̍ wa̍ ho̍ō bālɔ̄ɔ̍ a̍ ya̍ wo̍ ō dīmūl la̍ māā, fo̍ndāŋndā yāūwāāla̍ŋ la̍ cho̍ la̍ŋ 
ni̍. Wānāa̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ wa̍, lo̍ŋ nda̍ nɔ̄ le̍ sa̍lālā wāŋnda̍ ā hūŋ nda̍ŋ 
yāūwo̍ ni̍.” 

Īsi̍kīāā 47 

A̍ pēē pɔm̍bɔ ̍chɛŋ̍ o̍ chīɛi̍ ̍Mɛl̄ɛk̄a̍a̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ pōo̍ ho̍ō mīīŋgū a̍ ya̍ o̍ chīɛ̍i̍ Mɛ̄lɛ̄ka̍a̍ dīō. O̍ ko̍ŋ, mi̍ cha᷅ mɛ̄ŋnda̍ŋ 
fūlāa̍ o̍ dīo̍o̍ bɛ̄ŋgu̍ mī mā hīāū ba᷅ pāa̍le̍ŋ lē chāŋndo̍, kūmbū chīɛ̍i̍ Mɛ̄lɛ̄ka̍a̍ ō mūli̍ 
hɔ̄lla̍ wo̍. O̍ dīō chīɛ̍i̍ Mɛ̄lɛ̄ka̍a̍ ho̍ō bā tōūwo̍ kpe̍e̍kpe̍i̍ mɛ̄ŋnda̍ŋ māŋ mā wa̍ fūlāa̍ 
ni̍, mi̍ mā wā tūūsōo̍ mī mā hīāū ma̍āŋndo̍, mī mā kūā ba᷅ tōūwo̍. 

2Mi̍ pōo̍ ho̍ō kēēkū a̍ ya̍ o̍ dīō kpāki̍ wa̍ bā lūāŋndo̍ wo̍, mbo̍ bālū a̍ ya̍, mbo̍ kūā a̍ 
ya̍ a̍ dīō kpāki̍ wa̍ bā pāa̍le̍ŋ lē chāŋndo̍. Ndu̍yɛ̍ mi̍ cha᷅ mɛ̄ŋnda̍ŋ hīōūwɔ̄ɔ̍ o̍ dīo̍o̍ 
ho̍ō hɔ̄lnɔ᷄ŋndo̍ o̍ bā kɛ̄ndɔ̄ɔ̍ chōo̍. 

3O̍ ko̍ŋ, mi̍ cha᷅ pōo̍ ho̍ō kɔ̄la̍ŋ bā pāa̍le̍ŋ lē chāŋndo̍ a̍ sīōndōōlē tūwāāle̍ŋ o̍ bā. 
Mbo̍ tūū ti᷅ŋndo̍ nɛ̄īyo̍ wāa̍ pīlɛ̍, a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍ ŋɔ̍ma̍a̍ (1,680). Mi̍ pōo̍ 
ho̍ō kēēkū a̍ ya̍ o̍ pīo̍o̍ ho̍ō ni᷄ŋ. Mɛ̄ŋnda̍ŋ bɛ̄ŋgo̍o̍ ki̍nɛ̍i̍ ma̍a̍ ku̍mbū ya̍ ni̍. 

4O̍ ko̍ŋ kɔ̍ɔ̍lī, mbo̍ tūū vɛ̄lɛ̄ nɛ̄īyo̍ wāa̍ o̍ pīlɛ̍, a̍ kɛ̄mɔ̄ɔ̍ lē ŋɔ᷄mpu᷅m, a̍ be̍le̍-ŋɔ̍ma̍a̍ 
(1,680). Ndu̍yɛ̍ mbo̍ kēēkū a̍ ya̍ o̍ mɛ̄ŋnda̍ŋ ma᷅ŋ ni᷄ŋ. Mi̍ mɛ̄ŋnda̍ŋ mā bīī ya̍ o̍ 
wūla̍ŋ ki̍nɛ̍i̍. O̍ ko̍ŋ kɔ̍ɔ̍lī, mbo̍ hīāū vɛ̄lɛ̄ a̍ tūūwo̍, lo̍ŋ bɛ̍ɛ̍ mbo̍ tūū nɛ̄īyo̍ wāa̍ pīlɛ̍ 
a̍ kɛ̄mɔ̄ɔ̍ lē ŋɔ᷄mpu᷅m a̍ be̍le̍-ŋɔ̍ma̍a̍ (1,680). Ndu̍yɛ̍ mbo̍ kēēkū vɛ̄lɛ̄ a̍ ya̍ o̍ mɛ̄ŋnda̍ŋ 
ma᷅ŋ ni᷄ŋ. Lo̍ŋ ndu̍, mi̍ mɛ̄ŋnda̍ŋ mā bīī ya̍ o̍ chāŋnda̍ ki̍nɛ̍i̍. 

5O̍ ko̍ŋ kɔ̍ɔ̍lī, mbo̍ cha᷄ŋ vɛ̍lɛ̄ a̍ tūūwo̍ lo̍ŋ mbo̍ hīāū lāchī. Mbo̍ tūū vɛ̄lɛ̄ nɛ̄īyo̍ wāa̍ 
pīlɛ̍ a̍ kɛ̄mɔ̄ɔ̍ lē ŋɔ᷄mpu᷅m, a̍ be̍le̍-ŋɔ̍ma̍a̍ (1,680). Kɛ̍ lo̍ŋ ndu̍, mɛ̄ŋnda̍ŋ ma̍a̍ yi̍ŋgi̍la̍ 
ni᷅ŋ bɔ̄ɔ̍, I̍ nɔ̍la̍ lɛ̍ mī hi̍o̍ū lo̍ŋ te̍. Mɛ̄ɛ̍ a̍ sāānāa̍ mālāŋ wānā a̍a̍ hi̍a̍ū lo̍ŋ. 

6Mi̍ pōo̍ ho̍ō dīmūl la̍ āā, “Wāna̍ chīo̍o̍ Īsi̍kīāā, nyɛ̄ o̍ nyɛ̄ ŋ̄ chō chɔ̄ɔ̍, mɛ̍ɛ̍nda̍ŋ ndu̍ 
nyɛ̄ kɛ̄ndɛ̄ kɛ̍ndɛ̄ mā kɛ̍si̍ŋ ndu̍ o̍ kɔ̄l.” O̍ ko̍ŋ kɔ̍ɔ̍lī, mi̍ pōo̍ ho̍ō mīīŋgū a̍ ya̍ o̍ 
kɔ̄ŋgɔ̍. 

7Mɛ̄ɛ̍ ya̍ I̍ mi̍i̍ŋgu̍ lo̍ŋ, mi̍ cha᷅ ni᷅ŋ yɔ̄mnde̍ īsīsi̍ o̍ pīo̍o̍ ho̍ō kɔ̄ŋgɔ̍la̍ŋ vēllāa̍ vēllē 
ta̍u̍ ta̍u̍. 

8Mi̍ pōo̍ ho̍ō dīmūl la̍ āā, “Pīo̍o̍ ho̍ō, chɔ̄nɔ᷄ŋndo̍ ho̍ō na̍nu᷄ŋ, mbo̍ lō kɔ̄la̍ŋ ba᷅ 
pāa̍le̍ŋ lē chāŋndo̍, mbo̍ kɔ̍ de᷅l o̍ dɛ̍ŋgbɛ̍ Chɔ̍ɔ̍dāŋ ndo̍ ni᷄ŋ, ndu̍yɛ̍, mbo̍ kɔ̍ de᷅l o̍ 

Pēi̍ Mɛ̄ŋmā Īhɛ᷄llo̍. Pīo̍o̍ ho̍ō ō chō tōsā mī Pēe̍ Mɛ̄ŋmā Īhɛ᷄llo̍ ho̍ō ō sīmnu᷄ŋ pe̍e̍ 
mɛ̄ŋmā kɛ̄ndɛ̄ kɛ̍ndɛ̄. 

9Ndu̍yɛ̍ pīo̍o̍ ho̍ō bā o̍ bā o̍ ku̍ɛ̄ pɛ̍, sūūwa̍ ni̍, a̍ nyāā yōōmāā chēle̍ŋnda̍, pīɔ̍ɔ̍ lo̍ŋ 
cha̍ cha̍. Pīo̍o̍ ho̍ō chō tōsā mī Pēe̍ Mɛ̄ŋmā Īhɛ᷄llo̍, o̍ nɔ̍ nya̍ā yōōmāā lēni᷄ŋ te̍ wo̍, 
ō sīmnu᷄ŋ pe̍ē kɛ̍ndɛ̄ kɛ̍ndɛ̄ bɛ̄ndū. Bā o̍ bā pīo̍o̍ ho̍ō ō kūɛ̄ pɛ̍, nyɛ̄ o̍ nyɛ̍ wa᷅ lo̍ŋ, 
wāa̍ o̍ wa᷅ yo̍o̍mū ni̍. 

10Wānāā yɔ̄ɔ̄yāa̍ ā tīū ni̍ŋ o̍ Pēe̍ Mɛ̄ŋmā Īhɛ᷄llo̍ ho̍ō kɔ̄ŋgɔ̍ kpo̍u̍ le̍ sūūwāa̍ wa᷅ ni̍ŋ 
lo̍ŋ nda̍ yɔ̄ɔ̄yāa̍. Chɔ̍ŋ a̍ pēēla̍ pɔ̍mbɔ̄la̍ŋ Ɛ̄nīkɛ̍dī, kɔ̍ a̍ la᷅ŋ Ɛ̄nīki̍līm di̍, lo̍ŋ kpo̍u̍ 
wānāā yɔ̄ɔ̄yāa̍ ā wā ni̍ŋ a̍ tīūwāā, mā tɛ̄i̍ yālāla̍ ndāla̍ŋ. Sūūwa̍, ā su̍u̍ o̍ su̍u̍ ā wā 
ni̍ŋ ndo̍ŋ ta̍u̍ ta̍u̍, mɛ̄ɛ̍ nda̍ wā nu̍a̍ā o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā yɛ̍. 

11Kɛ̍ pīo̍o̍ ho̍ō, hūŋndā ndɔ̄la̍ŋ ki̍nɛ̍i̍, a̍ fo̍ndāŋndā ndɔ̄la̍ māmɛ̄ŋnda̍ŋ, mɛ̄ŋma̍ cho̍ 
lo̍ŋ nda̍ŋ mā ma̍ŋgālāŋ ni̍ŋ te̍. Mā chō wā mɛ̄ŋmā īhɛ᷄l, nāa̍ wāŋnda̍ sɔ̄lā ni̍ŋ hɛ̍lle̍ 
wa̍. 

12Pīo̍o̍ ho̍ō, yɔ̄mīī kōmɔ̄ɔ̄ ndɔ̄ɔ̍ ō na᷄ŋ le̍ dīo̍o̍ ve̍, ī sūu̍ o̍ ī sūū ī chō hūnɔ̄ɔ̄ wūlɔ̄ɔ̄ o̍ 
pīo̍o̍ ho̍ō kɔ̄ŋgɔ̍la̍ŋ vēllāa̍ vēllē. Yɔ̄mnde̍ he̍ī, pēi̍ ndūɛ̍i̍ ī nya̍mālā ni̍ŋ te̍, ndu̍yɛ̍ ī 
pɛ̍ŋgī ni̍ŋ a̍ kōmɔ̄ɔ̍ le̍, īpāŋgu̍ o̍ īpāŋgu̍ ī wā ni̍ŋ ko̍mɔ̄ɔ̍, kāni̍ fo̍ndōle̍, mɛ̄ŋma̍ cho̍ 
yɔ̄mnde̍ he̍ī pɔ̄ɔ̄līa̍a̍ wāŋ, o̍ fo̍ndāŋ kāsīo̍o̍ ma̍ cho̍ fūlāa̍ ni̍. Kōmɔ̄ɔ̄ yɔ̄mnde̍ he̍ī, 
ndi̍ wāŋnda̍ ā wā ni̍ŋ di̍o̍o̍ ni̍, ndu̍yɛ̍ pēi̍ ndūɛ̍i̍, ndi̍ wa᷅ ni̍ŋ ko̍o̍wa̍ŋ le̍ wāŋnda̍ 
chīɔ̄ūwo̍ ni̍.” 

A̍ pɛŋ̄gu̍la̍ lɛŋ̄ndē Is̍ɔl̄ūɛi̍l̍e̍ŋ o̍kɔɔ̄ ̄
13Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmī āā, “Lɛ̄ŋnde̍ŋ nde᷅ŋ ya̍ I̍ ke̍ 
I̍sɔ̄lūɛ̍i̍ya̍ ni̍ māā nyɛ̄ ndā a̍ pɛ̍ŋgu̍la̍ŋ le̍nde̍ kpɛ̍ kpɛ̍. Lā nɔ̄ mī lā pīɔ̍u̍ le̍ŋ yu̍ŋgu̍la̍ 
tɔ̍ a̍ lā tīɔ̍ɔ̍ŋnda̍ŋ I̍sɔ̄lūɛ̄ī tɛ̍ɛ̄ŋ, yu̍ŋ̄gu̍ o̍ yu̍ŋgu̍ būŋgɛ̄i̍ i̍ nda̍. Kɛ̍ yu̍ŋgu̍ Chōo̍si̍ɔ̍ɔ̍ 
ndu̍, ō nɔ̄ mbō sɔ̄la̍ būŋga᷄ŋ ŋ̄ mūu̍ŋ. 

14Lɛ̄ŋnde̍ŋ nde᷅ŋ, ya̍ I̍ chu̍e̍l fi̍nyāā nyāā ma̍māa̍ būŋgɛ̄i̍ sīndɛ̄ ī kālā ka̍lā le̍ nda̍ 
kīo̍o̍ māā lɛ̄ŋndē ndā ni̍. Le̍la̍ŋ lā nɔ̄ mī lā pīɔ̍u̍ le̍ŋ yu̍ŋgu̍la̍ŋ I̍sɔ̄lūɛ̍i̍ tɛ̄ɛ̄ŋ kpɛ̍ŋnji̍. 

15“Pɛ̄ŋgu̍la̍ lɛ̄ŋndē nyāle̍ŋ la̍ŋ la̍ cho̍ la᷅ŋ ni̍. Chɔ̍ŋ ba᷅ lūāŋndo̍ mi̍ pɛ̄ŋgu̍la̍ lɛ̄ŋndē 
nyāle̍ŋ lā kāndu᷄ŋ o̍ Pēe̍ Mɛ̍ŋmā Īhɛ᷄llo̍ Mɛ̄dītālu̍e̍e̍nīāā, mi̍ lā hēēlū bā pāa̍le̍ŋ lē 
chāŋndo̍, mi̍ lā kūā a̍ chi̍e̍e̍ŋ bɛ̍ndo᷄ŋ, Hɛ̍ti̍lɔ̄ŋ, a̍ Hāmātī Pa̍a̍sī, a̍ Sɛ̍da̍dī, 

16o̍ ko̍ŋ kɔ̍ɔ̍lī, mi̍ lā kūā a̍ chi̍e̍e̍ŋ bɛ̍ndo᷄ŋ, Bɛ̄lɔ̍tāā, a̍ Si̍bi̍lūīm. Chi̍e̍e̍ŋ mūu̍ŋ ndo̍ŋ 
mu᷅ŋ, Dāma̍si̍kɔ̍ɔ̄ a̍ Ha̍ma̍tī tɛ̍ɛ̄ŋ ŋ̍ cho̍ ni̍. O̍ ko̍ŋ kɔ̍ɔ̍lī, mi̍ pɛ̄ŋgu̍la̍ lɛ̄ŋndē nyāle̍ŋ lā 
kɔ̍ fu̍lā a̍ chi̍e̍e̍ bɛ̍ndōo̍ Ti̍kɔ̄ŋ, o̍ cho̍ o̍ pɛ̄ŋgu̍la̍ŋ a̍ būŋgɛ̄ī Ha̍u̍lūāŋnde̍ wo̍. 

17Pɛ̄ŋgu̍la̍ lɛ̄ŋndē nyāle̍ŋ bā lūāŋndo̍, mi̍ lā cha᷄ŋ a̍ Pēe̍ Mɛ̄ŋmā Īhɛ᷄llo̍ 
Mɛ̄dītālu̍e̍e̍nīāā le̍nde̍, mi̍ lā hēēlū bā pāa̍le̍ŋ lē chāŋndo̍, mi̍ lā kɔ̍ fu̍lā a̍ Ɛ̍nɔ̄ŋ 
chi̍e̍e̍. Ndu̍yɛ̍ Ɛ̍nɔ̄ŋ bā lūāŋndo̍, lo̍ŋ Dāma̍si̍kɔ̍ɔ̄ a̍ Ha̍ma̍tī a̍ cho̍ ni̍. 

18“Pɛ̄ŋgu̍la̍ lɛ̄ŋndē nyāle̍ŋ bā pāa̍le̍ŋ lē chāŋndo̍, mi̍ lā kāndu᷄ŋ Ha̍u̍lūāŋ tɛ̍ɛ̄ŋ a̍ 
Dāma̍si̍kɔ̍ɔ̄, mi̍ lā tūūsū bā tōūwo̍, mi̍ lā kɔ̍ de᷅l a̍ Pīo̍o̍ Chɔ̍ɔ̍dāŋ. Chɔ̍ɔ̍dāŋ nda̍ŋ ma̍ 
cho̍ pɛ̄ŋgu̍la̍ŋ lɛ̄ŋndē I̍sɔ̄lūɛ̍i̍le̍ŋ tɛ̄ɛ̄ŋ, a̍ lɛ̄ŋndē Ki̍li̍a̍a̍dīle̍ŋ ni̍. Lɛ̄ŋndē I̍sɔ̄lūɛ̍i̍le̍ŋ lē 

chō bā pāa̍le̍ŋ lē dēl lo̍, mi̍ lɛ̄ŋndē Ki̍li̍a̍a̍dīle̍ŋ le̍ŋ le̍ wa᷅ bā pāa̍le̍ŋ lē chāŋndo̍. O̍ 
ko̍ŋ kɔ̍ɔ̍lī, mi̍ pɛ̄ŋgu̍la̍ lɛ̄ŋndē nyāle̍ŋ lā kūā a̍ Ta̍māā chi̍e̍e̍, mi̍ lā kɔ̍ fu̍lā a̍ Pēe̍ 
Mɛ̄ŋmā Īhɛ᷄llo̍. Pɛ̄ŋgu̍la̍ lɛ̄ŋndē nyāle̍ŋ bā pāa̍le̍ŋ lē chāŋndo̍ la̍ŋ la̍ cho̍ la̍ŋ ni̍. 

19“Pɛ̄ŋgu̍la̍ lɛ̄ŋndē nyāle̍ŋ bā tōūwo̍, lā kāndu̍ŋ Ta̍māā chi̍e̍e̍, mi̍ lā kūā a̍ 
fo̍ndāŋndā māmɛ̄ŋnda̍ŋ Ka̍dɛ̍sī Mɛ̍lu̍i̍bā, o̍ ko̍ŋ kɔ̍ɔ̍lī, mī lā hēēlū a̍ pēē pɔ̍mbɔ̄ɔ̍ o̍ 
pɛ̄ŋgu̍la̍ŋ a̍ lɛ̄ŋndē I̍chi̍pīle̍ŋ, mī lā kɔ̍ fu̍lā a̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. 

20“Ndu̍yɛ̍ pɛ̄ŋgu̍la̍ lɛ̄ŋndē nyāle̍ŋ bā pāa̍le̍ŋ lē dēl lo̍, la̍ŋ la̍ cho̍ Pēe̍ Mɛ̄ŋmā Īhɛ᷄llo̍ 
Mɛ̄dītālu̍e̍e̍nīāā ni̍. Chɔ̍ŋ Mɛ̄dītālu̍e̍e̍nīāā o̍ pēēlo̍, mi̍ lā hēēlū bā lūāŋndo̍, mi̍ lā kɔ̍ 
bɔ̍ŋā a̍ pɛ̄ŋgu̍la̍ŋ bā lūāŋndo̍, Ha̍ma̍tī Pa̍a̍sī i̍kɛ̍i̍. 

21“Le̍la̍ŋ lā nɔ̄ mī lā pīɔ̍u̍ lɛ̄ŋnde̍ŋ nde᷅ŋ yu̍ŋgu̍la̍ŋ I̍sɔ̄lūɛ̄ī tɛ̍ɛ̄ŋ. 

22Lɛ̄ŋnde̍ŋ nde᷅ŋ ya̍ I̍ ke̍ nya̍ ni̍, māā nyɛ̄m nya̍ kɛ᷅. Ndu̍yɛ̍ tē lā wa̍ lɛ̄ŋnde̍ŋ nde᷅ŋ 
pīɔ̄ūwo̍ pɛ̍, wānāā lēkāa̍wa̍a̍ cho̍ nya̍ tɛ̍ɛ̄ŋ, ma̍ vīālū ni᷅ŋ chūāūwa̍ nya̍ tɛ̄ɛ̄ŋ nda̍, 
nda̍ bɛ̍ɛ̍ ā nɔ̄ mā sɔ̄la̍ lɛ̄ŋnde̍ŋ le̍ nda̍le̍ŋ kpɛ̍ kpɛ̍. Wāŋnda̍ ha̍ā bɛ̍ɛ̍, lā nɔ̄ mī lā chu̍a̍ 
nda̍ ni᷅ŋ māā I̍sɔ̄lūɛ̍i̍ya̍ nda̍ chō ni̍. Le̍la̍ŋ nda̍ bɛ̍ɛ̍ ā nɔ̄ mā sɔ̄la̍ lɛ̄ŋnde̍ŋ le̍ nda̍le̍ŋ 
I̍sɔ̄lūɛ̍i̍ya̍ tɛ̄ɛ̄ŋ. 

23Yu̍ŋgu̍ o̍ yu̍ŋgu̍ wānāā lēkāa̍wa̍ ha̍ā ā wa̍ tɛ̄ɛ̄ŋ pɛ̍, būŋgɛ̄ī yu̍ŋgu̍ ko̍ŋ ō nɔ̄ le̍ sɔ̄lāa̍ 
ve̍, o̍ būŋgɛ̄ī kēŋ ni᷄ŋ nya̍ nɔ̄ ni̍ mī lā ke̍ nda̍ lɛ̄ŋnde̍ŋ le̍ nda̍le̍ŋ. Ya̍ Mɛ̍lɛ̄ka̍ Ya̍a̍wɛ̄ɛ̍ 
Kpu̍lu̍ŋgūma̍ bɛ̄ndōo̍, ya̍ so̍ō ni̍.” 

Īsi̍kīāā 48 

A̍ mɛɛ̄ ̍lɛŋ̄nde̍ŋ lē nɔ ̄mī lē wa̍ lē pīɔū̄vāā yu̍ŋgu̍la̍ŋ Is̍ɔl̄ūɛī̄ tɛɛ̍ŋ̄ yɛ ̍o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Mɛ̄ɛ̍ I̍sɔ̄lūɛ̍i̍ya̍ 
ā nɔ̄ mā sɔ̄la̍ lɛ̄ŋnde̍ŋ a̍ yu̍ŋgu̍la̍ŋ yɛ̍ cho̍ ho̍ō ni̍. Yu̍ŋgu̍ o̍ yu̍ŋgu̍ ā nɔ̄ mā sɔ̄la̍ 
būŋgɛ̄i̍ i̍ ndɛ̍i̍. Yu̍ŋgu̍ Da᷅ŋ ndo̍, būŋgɛ̄ī ndɛ̄i̍ ī nɔ̄ mī ī wa᷄ bā lūāŋndo̍. Pɛ̄ŋgu̍la̍ 
būŋgɛ̄ī ndɛ̄i̍ lā nɔ̄ mī lā kūɛ̄ a̍ nɛ̄i̍ Hɛ̍ti̍lɔ̄ŋ ndo̍, mī lā kūɛ̄ a̍ Hāmātī Pa̍a̍sī, mī lā kɔ̍ 
fu̍lā a̍ chi̍e̍e̍ bɛ̍ndōo̍ Ɛ̍nɔ̄ŋ, o̍ pɛ̄ŋgu̍la̍ būŋgɛ̄ī Dāma̍si̍kɔ̍ɔ̄ ve̍ tɛ̄ɛ̄ŋ, a̍ būŋgɛ̄ī Ha̍ma̍tī 
ve̍. Yu̍ŋgu̍ Da᷅ŋ ndo̍ būŋgɛ̄ī ndɛ̄i̍ ī nɔ̄ mī ī kūɛ̄ le̍nde̍ kɛ᷅, chɔ̄nɔ᷄ŋndo̍ o̍ pɛ̄ŋgu̍la̍ 
lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍, mī ī fūūlu̍u̍ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ 
bā pāa̍le̍ŋ lē dēl lo̍. 

2Yu̍ŋgu̍ A̍sīɛ̄ɛ̄ wo̍, būŋgɛ̄ī ndɛ̄i̍ ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Da᷅ŋndo̍. Nda̍ bɛ̍ɛ̍ 
būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋ ndo̍, mī ī 
fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēl lo̍. 

3Yu̍ŋgu̍ Nāfi̍ta̍lī yo̍, būŋgɛ̄ī ndɛ̄i̍, ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ A̍sīɛ̄ɛ̄ve̍. Nda̍ 
bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋ ndo̍, 
mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēl lo̍. 

4Yu̍ŋgu̍ Mānāa̍sē wo̍, būŋgɛ̄ī ndɛ̄i̍, ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Nāfi̍ta̍lī yo̍. 
Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēl lo̍. 

5Yu̍ŋgu̍ E̍fi̍lūēmndo̍, būŋgɛ̄ī ndɛ̄i̍ ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Mānāa̍sē ve̍. 
Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēl lo̍. 

6Yu̍ŋgu̍ Lūbɛ᷅ŋ ndo̍ būŋgɛ̄ī ndɛ̄i̍ ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ E̍fi̍lūēm ndo̍. 
Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. 

7Yu̍ŋgu̍ Chu̍dā wo̍, būŋgɛ̄ī ndɛ̄i̍ ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Lūbɛ᷅ŋ ndo̍. Nda̍ 
bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍, 
mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍.” 

A̍ būŋgɛī̄ te̍ŋge̍le̍ŋ nda̍ nɔ ̄mā hɛl̄i ̍o̍ lɛŋ̄nde̍ŋ tɛɛ̄ŋ̄ nde̍ o̍kɔɔ̄ ̄
8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Būŋgɛ̄ī nya̍ nɔ̄ mī lā hɛ̄li̍, mī 
ī wa̍ te̍ŋge̍le̍ŋ nde̍, ī nɔ̄ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Chu̍dā wo̍. Būŋgɛ̄ī kēŋ bɛ̍ɛ̍, 
ī nɔ̄ mī ī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍, mī ī fūūlu̍u̍ o̍ 
pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. Būŋgɛ̄i̍ he̍ī chɔ̍ŋ ba᷅ lūāŋndo̍, kɔ̍ ba᷅ 
tōūwo̍, ī nɔ̄ mī ī wa̍ mɛ̍ɛ̍līi̍la̍ŋ tɔ̍. O̍ būŋgɛ̄i̍ he̍ī tɛ̄ɛ̄ŋ kpe̍e̍kpe̍i̍ chīɛ̄ī ni̍ kāsīo̍o̍ ō nɔ̄ 
ni̍ mbō wa̍. 

9“O̍ būŋgɛ̄i̍ he̍ī tɛ̄ɛ̄ŋ, lā nɔ̄ mī lā tūu̍ fo̍ndāa̍ bānde̍i̍ le̍ mɛ̍ɛ̍līi̍la̍ŋ tɔ̍, bu̍o̍o̍ le̍ mɛ̍ɛ̍līi̍la̍ŋ 
lā ŋɔ̄ma̍a̍ mī ndu̍ wa̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄. 

10Wānāa̍ sōlīāā lāsa̍lāa̍ ā nɔ̄ mā sɔ̄la̍ fo̍ndāa̍ ō ti᷄ŋ o̍ fo̍ndā kāsī kōŋ, fo̍nda̍ cho̍ ko̍ŋ 
wa᷅ le̍ ya̍ Mɛ̄lɛ̄ka̍ wo̍. Fo̍ndā wānāā sōlīāā lāsa̍lāa̍ ā nɔ̄ mā sɔ̄la̍ o̍ fo̍ndāa̍ ho̍ō wo̍, 
chɔ̍ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍, kɔ̍ o̍ pɛ̄ŋgu̍la̍ lɛ̄ŋndē 
I̍sɔ̄lūɛ̍i̍le̍ŋ bā pāa̍le̍ŋ lē dēllo̍, ō nɔ̄ mbō wa̍ le̍ mɛ̍ɛ̍līi̍la̍ŋ tɔ̍, chɔ̍ŋ ba᷅ lūāŋndo̍, kɔ̍ ba᷅ 
tōūwo̍, ō nɔ̄ mbō wa̍ lē mɛ̍ɛ̍līi̍la̍ŋ lā hīɔ̍ɔ̍lu̍. Ndu̍yɛ̍ o̍ fo̍ndāa̍ ho̍ō tɛ̄ɛ̄ŋ kpe̍e̍kpe̍i̍ 
chīɛ̍i̍ kāsi̍ Mɛ̄lɛ̄ka̍ Ya̍a̍wɛ̄ɛ̄ wo̍ ō nɔ̄ mbō wa̍ ni̍. 

11Wānāā sōlīāā lāsa̍lāa̍, a̍ fu̍la̍ o̍ pūlāle̍ Sa̍dɔ̍kī le̍ŋ chōo̍ wa̍, nda̍ nya̍ nɔ̄ ni̍ mī lā ke᷄ 
fo̍ndāa̍ ho̍ō. Wānāā sōlīāā lāsa̍lāa̍ ha̍ā ā chō sa̍kpō o̍ ya̍ sāāŋgīāllo̍ ni᷄ŋ. Bōōndi̍i̍ 
I̍sɔ̄lūɛ̍i̍ya̍ ā fāŋa̍ŋ o̍ nɛ̄i̍ nūu̍ chōo̍, ma̍ mūli᷄ŋ sɔ̍ɔ̍ŋ bɛ̍nda̍ le̍ wo̍ŋ tōsāa̍ ve̍, wāŋnda̍ 
ha̍ā ā tu᷄l nda̍ kɔ̄ɔ̄lī, mɛ̄ɛ̍ Li̍va̍īya̍ ā pīli̍a̍a̍ ā tōsa̍ yɛ̍ le̍. 

12Le̍la̍ŋ, nda̍ nɔ̄ mā sɔ̄la̍ fo̍ndāa̍ o̍ nda̍a̍ te̍ŋge̍le̍ŋ, o̍ fo̍ndā kāsi̍ hi̍o̍ū kpo̍u̍ wo̍ ni᷄ŋ, 
o̍ būŋgɛ̄i̍ yu̍ŋgu̍ Li̍va̍īyo̍ hōlnɔ᷄ŋndo̍. Ndu̍yɛ̍ būŋgɛ̄ī ndɛ̄i̍ ke̍ŋ, ndi̍ wa᷅ ni̍ŋ fo̍ndā kāsi̍ 
hi̍o̍ū kpo̍u̍ wo̍ ni̍. 

13Ndu̍yɛ̍ Li̍va̍īya̍ bɛ̍ɛ̍, ā nɔ̄ mā sɔ̄la̍ būŋgɛ̄i̍ te̍ŋge̍le̍ŋ, o̍ būŋgɛ̄ī wānāā sōlīāā lāsa̍lāa̍ 
hōlnɔ᷄ŋndo̍ bā tōūwo̍. Būŋgɛ̄ī kēŋ bɛ̍ɛ̍, chɔ̍ŋ ba᷅ pāa̍le̍ŋ lē chāŋndo̍, kɔ̍ ba᷅ pāa̍le̍ŋ lē 
dēllo̍, ī nɔ̄ mī ī wa̍ le̍ mɛ̍ɛ̍līi̍la̍ŋ tɔ̍, chɔ̍ŋ ba᷅ lūāŋndo̍ kɔ̍ ba᷅ tōūwo̍, ī nɔ̄ mī ī wa̍ le̍ 
mɛ̍ɛ̍līi̍la̍ŋ lā hīɔ̍ɔ̍lu̍. 

14Ndu̍yɛ̍ fo̍nda̍ cho̍ ho̍ō wā ō yɔ̄ŋga᷄ŋ o̍ ya̍ Mɛ̄lɛ̄ka̍ Ya̍a̍wɛ̄ɛ̄ lo̍, mbo̍ wā le̍ wānāā 
sōlīāā lāsa̍lāa̍ ha̍ā wo̍, wānāā sōlīāā lāsa̍lāa̍ ha̍ā ā nɔ̍ mā pīsī ndu̍, ɔ̄ɔ̄ mā sīīŋgi̍ ndu̍ 

a̍ fo̍ndā chēle̍ŋ, ɔ̄ɔ̄ mā ke᷄ wānā che᷅le̍ŋ ndu̍ le̍. Kāni̍ fo̍ndōle̍, fo̍ndā kāsi̍ ya̍ Mɛ̍lɛ̄ka̍ 
Ya̍a̍wɛ̄ɛ̄ wo̍ o̍ cho̍ ni̍. 

15“Tē lā fāŋa̍ būŋgɛ̄ī kēŋ le̍ chīɛ̍i̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ pɛ̍, lɛ̄ŋndē tɔ̄le̍ cho̍ lō, 
bānde̍i̍ mɛ̍ɛ̍līi̍la̍ŋ tɔ̍, bu̍o̍o̍ mɛ̍ɛ̍līi̍la̍ŋ lā tīɔ̍ɔ̍ŋ nde̍ŋ, le̍ŋ lē cho̍ lɛ̍ŋndē kāsī le̍. Lɛ̄ŋndē 
fa̍ū fa̍ū le̍ŋ le̍ cho̍ le̍ŋ ni̍, le̍ mī wāŋnda̍ cha᷄l lo̍ŋ, mā sōli̍ŋ kpe̍ku̍ a̍ le̍ŋ. O̍ lɛ̄ŋndē 
lēŋ tɛ̄ɛ̄ŋ chi̍e̍e̍ bɛ̍ndōo̍ nɔ̄ ni̍ mbō tāŋgu̍lu̍ŋ. 

16Chi̍o̍o̍ ho̍ō bānde̍i̍ ni̍, bu̍o̍o̍ ni̍, ō nɔ̄ mbō wa̍ nyɛ̄ pīlɛ̍ kpe̍, mɛ̍ɛ̍līi̍yo̍ ō pīlɛ̍ a̍ tɛ̄ndāa̍ 
tɛ̄ɛ̄ŋ. 

17Ndu̍yɛ̍ fo̍ndāa̍ ō nɔ̄ mbō lo᷄ fɛ̍kɛ̄ī, ō bālāā chi̍o̍o̍. Fo̍ndā fɛ̄kɛ̄īyo̍ ho̍ō, kpēŋgu᷄ŋ 
ndɔ̄ɔ̄ŋ hi̍ɔ̍ɔ̍lo̍ŋ kpo̍u̍, ō nɔ̄ mbō wa̍ bu̍o̍o̍ nɛ̄īyo̍ kɛ̄mɔ̄ɔ̍ lē hīɔ̍ɔ̍lu̍ a̍ bi̍dīi̍ŋ. 

18Tē lā chīi̍ chi̍o̍o̍ ho̍ō tāŋgūl pɛ̍, fo̍ndāa̍ nɔ̄ mbō lo̍ vɛ̄lɛ̄ o̍ chi̍o̍o̍ bā tōūwo̍ 
kpe̍e̍kpe̍i̍, o̍ fo̍ndā kāsīo̍o̍ hōlnɔ᷄ŋndo̍. Fo̍nda̍ cho̍ ko̍ŋ lo᷅ wo̍, bā pāa̍le̍ŋ lē chāŋndo̍ 
wo̍, ō nɔ̄ mbō wa̍ bānde̍i̍ le̍ mɛ̍ɛ̍līi̍la̍ŋ lā hīɔ̍ɔ̍lu̍, bu̍o̍o̍ mɛ̍ɛ̍līi̍la̍ŋ lā tīɔ̍ɔ̍ŋ, bā pāa̍le̍ŋ 
lē dēllo̍, ō nɔ̄ mbō wa̍ bānde̍i̍ mɛ̍ɛ̍līi̍la̍ŋ lā hīɔ̍ɔ̍lu̍, bu̍o̍o̍ mɛ̍ɛ̍līi̍la̍ŋ lā tīɔ̍ɔ̍ŋ. Ndu̍yɛ̍ 
fo̍nda̍ cho̍ ko̍ŋ lo᷅ wo̍, ndu̍ cho̍ wā le̍ wa̍lta̍ ŋ̄chīɛ̄ɛ̄la̍ŋ tōsāa̍ ni̍, le̍ mī nyɛ̄ dīa̍a̍ sɔ̄la̍ŋ 
le̍ wānāā wa̍lla̍ o̍ chi̍o̍o̍ ho̍ō ni᷄ŋ. 

19Wānāa̍ cho̍ fūlā o̍ yu̍ŋgu̍la̍ŋ I̍sɔ̄lūɛ̄ī cho̍o̍ mā yɔ᷄ŋ nda̍ le̍ wa̍llo̍ o̍ chi̍o̍o̍ ho̍ō ni᷄ŋ 
nda̍, nda̍ cho̍ wā wa̍lta̍ ŋ̄chīɛ̄ɛ̄la̍ŋ tōsāa̍ o̍ fo̍ndāa̍ ho̍ō ni̍. 

20“Mɛ̄ɛ̍ būŋgɛ̄ī kāsīī nya̍ chō ke̍ŋ hɛ̍lī mī ndi̍ wa̍ te̍ŋge̍le̍ŋ nde̍, kpo̍u̍ kpo̍u̍ ī nɔ̄ mī 
ī wa᷄ bānde̍i̍ le̍ mɛ̍ɛ̍līi̍la̍ŋ tɔ̍, ndu̍yɛ̍ bu̍o̍o̍ bɛ̍ɛ̍ le̍nde̍ ko̍ni̍. Ndu̍yɛ̍ o̍ būŋgɛ̄ī kēŋ ni᷄ŋ 
chi̍o̍o̍ ō nɔ̄ ni̍ mbō fūla̍. 

21-22“Tē lā fāŋa̍ fo̍nda̍ cho̍ le̍ chīɛ̍i̍ Mɛ̄lɛ̄ka̍a̍ wo̍ pɛ̍, a̍ fo̍nda̍ cho̍ le̍ Li̍va̍īya̍ wo̍, a̍ 
fo̍nda̍ cho̍ le̍ chi̍o̍o̍ tāŋgūllo̍ wo̍, būŋga᷄ŋ chō lō ŋ̄ mūu̍ŋ vēllāa̍ vēllē, bā pāa̍le̍ŋ lē 
chāŋndo̍ a̍ bā pāa̍le̍ŋ lē dēllo̍. Būŋgāŋ mūu̍ŋndo̍ŋ mu᷅ŋ, le̍ wāna̍ cho̍ wā lɛ̄ŋnde̍ŋ 
chīla̍ŋ ndo̍ o̍ cho̍ ni̍. Ndu̍yɛ̍ būŋgāŋ mūu̍ŋndo̍ŋ mu᷅ŋ, ī kɛ᷅ kɛ᷅ chɔ̍ŋ nāa̍ i̍ ka̍ndu̍ŋ 
nda̍, kɔ̍ o̍ pɛ̄ŋgu̍la̍ lɛ̄ŋndē I̍sɔ̍lūɛ̄īle̍ŋ, ī nɔ̄ mī wa̍ bu̍o̍o̍ le̍ mɛ̍ɛ̍līi̍la̍ŋ lā ŋɔ̍ma̍a̍ a̍ nyɛ̄ 
pɔ̄mbɔ̄. Būŋga᷄ŋ cho̍ mu᷅ŋ lō vēllāa̍ vēllē wo̍ŋ, he̍ī chō lākɔ̄ bɔ̄ŋā a̍ būŋgɛ̄i̍ yu̍ŋgu̍ 
Chu̍dā ve̍ bā lūāŋndo̍, mī he̍ī kɔ̍ bɔ̍ŋā a̍ būŋgɛ̄i̍ yu̍ŋgu̍ Bɛ̍ŋnja̍mīŋ nde̍ bā tōūwo̍, 
mī būŋgɛ̄i̍ cho̍ wā le̍ Li̍va̍īya̍ ve̍, a̍ būŋgɛ̄i̍ cho̍ wā le̍ chi̍o̍o̍ tāŋgūllo̍ ve̍, a̍ fo̍nda̍ cho̍ 
wā le̍ chīɛ̍i̍ Mɛ̄lɛ̄ka̍a̍ tāŋgūllo̍ ve̍ ŋ̄ wa̍ tɛ̄ɛ̄ŋ.” 

A̍ būŋgāŋ yu̍ŋgu̍la̍ŋ lā pīlɛl̍a̍ŋ lā nɔ ̄mī lā sɔl̄a̍ wo̍ŋ o̍kɔɔ̄ ̄
23Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Yu̍ŋgu̍la̍ŋ lā pīlɛ̍ la̍ŋ būŋgāŋ nda̍ nɔ̄ mā sɔ̄la̍ wo̍ŋ 
mu̍ŋ cho̍ mu᷅ŋ ni̍. Yu̍ŋgu̍ Bɛ̍ŋnja̍mīŋ ndo̍ būŋgɛ̄ī ndɛ̄i̍ nɔ̍ ni̍ mī chīɛ̄ɛ̄li̍āŋ a̍ fo̍ndā 
cho̍ wā ō hɛ̄līāā te̍ŋge̍le̍ŋ ndo̍. Ndu̍yɛ̍ nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ 
lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ 
bā pāa̍le̍ŋ lē dēllo̍. 

24Yu̍ŋgu̍ Si̍mīɔ̄ŋ ndo̍ būŋgɛ̄ī ndɛ̄i̍ ndi̍ nɔ̍ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Bɛ̍ŋnja̍mīŋ 
nde̍ ni̍. Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. 

25Yu̍ŋgu̍ I̍sa̍a̍kā wo̍ būŋgɛ̄ī ndɛ̄i̍ ndi̍ nɔ̍ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Si̍mīɔ̄ŋnde̍ 
ni̍. Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. 

26Yu̍ŋgu̍ Sɛ̍bu̍lɔ̄ŋ ndo̍ būŋgɛ̄ī ndɛ̄i̍ ndi̍ nɔ̍ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ I̍sa̍a̍kā wo̍ 
ni̍. Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. 

27Yu̍ŋgu̍ Ka̍a̍dī wo̍ būŋgɛ̄ī ndɛ̄i̍ ndi̍ nɔ̍ mī ī chīɛ̄ɛ̄li̍āŋ a̍ būŋgɛ̄i̍ yu̍ŋgu̍ Sɛ̍bu̍lɔ̄ŋ nde̍ 
ni̍. Nda̍ bɛ̍ɛ̍ būŋgɛ̄ī ndɛ̄i̍ ī nɔ̄ mī chɛ᷄ŋ o̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē 
chāŋndo̍, mī ī fūūlu̍u̍ a̍ pɛ̄ŋgu̍la̍ lɛ̄ŋndē I̍sɔ̄lūɛ̍i̍le̍ŋ bā pāa̍le̍ŋ lē dēllo̍. 

28Yu̍ŋgu̍ Ka̍a̍dī wo̍ būŋgɛ̄ī ndɛ̄i̍ pɛ̄ŋgu̍la̍ ndɔ̄la̍ŋ bā tōūwo̍, lā nɔ̄ mī lā chɛ᷄ŋ a̍ 
Ta̍māā chi̍e̍e̍, mī lā kūɛ̄ a̍ pēēla̍ pɔ̍mbɔ̄la̍ŋ Mɛ̄lūībātī Ka̍dɛ̍sī, o̍ ko̍ŋ kɔ̍ɔ̍lī, mī lā 
hēēlu̍ bā lūāŋndo̍ a̍ pɛ̄ŋgu̍la̍ŋ a̍ lɛ̄ŋndē I̍chi̍pīle̍ŋ, mi̍ lā kūɛ̄ a̍ Pēe̍ Mɛ̄ŋmā Īhɛ᷄llo̍ 
Mɛ̄dītālu̍e̍e̍nīāā. 

29Nu̍a̍ā nya̍ nɔ̄ ni̍ mī lā pīɔ̍u̍ yu̍ŋgu̍la̍ŋ I̍sɔ̄lūɛ̄ī lɛ̄ŋnde̍ŋ nde᷅ŋ a̍ būŋga᷄ŋ kpɛ̍ kpɛ̍ māā 
nyɛ̄m nda̍ kɛ᷅.” Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ Kpu̍lu̍ŋgūma̍ bɛ̄ndōo̍, nyɛ̍ o̍ di̍mi̍ wo̍ cho̍ 
ko̍ŋ ni̍. 

A̍ Dīōla̍ nɔ ̍le̍ wāa̍ o̍ sāāsāa̍ Chūlu̍sɛl̄ɛm̄ nda̍ŋ o̍kɔɔ̄ ̄
30-34Sāāsa̍ cho̍ wā Chūlu̍sɛ̄lɛ̄m ō bālāā wo̍, ō nɔ̄ mbō nɔ̄ dīōlā lūɛ̄īyāā la̍ŋ tɔ̍ a̍ lā 
tīɔ̍ɔ̍ŋ. Dīōlā tɔ̍ a̍ lā tīɔ̍ɔ̍ŋnda̍ŋ nda᷅ŋ, la̍ŋ lā si᷄m le̍ dīōlā yu̍ŋgu̍la̍ tɔ̍ a̍ lā tīɔ̍ɔ̍ŋ nda̍ŋ 
I̍sɔ̄lūɛ̄ī ni̍. Sāāsāa̍ ho̍ō kpēŋgu᷄ŋ ndɔ̄ŋ hi̍ɔ̍ɔ̍lo̍ŋ, īkpēŋgū o̍ īkpēŋgū ī nɔ̄ mī ī wa̍ 
bānde̍i̍ le̍ mɛ̍ɛ̍līi̍yo̍ ō pīlɛ̍ a̍ tɛ̄ndāa̍ tɛ̄ɛ̄ŋ. Ndu̍yɛ̍ o̍ īkpēŋgū o̍ īkpēŋgū, dīōlā 
lūɛ̄īyāāla̍ŋ lā nɔ̄ mī lā wa̍ lā yāa̍. Dīōla̍ nɔ̍ mī lā wa̍ bā lūāŋndo̍ la̍ŋ, ō pīlɔ̍ɔ̍ dīōla̍ŋ 
āā Lūbɛ᷅ŋ, ō pīlɔ̍ɔ̍ āā Chu̍dā, ō pīlɔ̍ɔ̍ āā Li̍va̍ī. La̍ nɔ̍ mī lā wa᷄ bā pāa̍le̍ŋ lē chāŋndo̍ 
la̍ŋ, ō pīlɔ̍ɔ̍ dīōla̍ŋ āā Chōo̍sɛ̍, ō pīlɔ̍ɔ̍ āā Bɛ̍ŋnja̍mīŋ, ō pīlɔ̍ɔ̍ āā Da᷅ŋ. La̍ nɔ̍ mī lā wa̍ 
bā tōūwo̍ la̍ŋ, ō pīlɔ̍ɔ̍ dīōla̍ŋ āā Si̍mīɔ̄ŋ, ō pīlɔ̍ɔ̍ āā, I̍sa̍a̍kā, ō pīlɔ̍ɔ̍ āā, Sɛ̍bu̍lɔ̄ŋ. La̍ 
cho̍ wā bā pāa̍le̍ŋ lē dēllo̍ la̍ŋ, ō pīlɔ̍ɔ̍ dīōla̍ŋ āā Ka̍a̍dī, ō pīlɔ̍ɔ̍ āā A̍sīɛ̄ɛ̄, ō pīlɔ̍ɔ̍ āā 
Nāfi̍ta̍lī. 

35Mɛ̄ɛ̍ sāāsa̍ cho̍ wā chi̍o̍o̍ ho̍ō ō bālāā wo̍, kpo̍u̍ kpo̍u̍, ō nɔ̄ mbō wa̍ bālɔ̄ɔ̍ chɛ̍ chɛ̍ 
mɛ̍ɛ̍līi̍la̍ŋ lā ŋɔ᷄mpu᷅m. Ndu̍yɛ̍ chɔ̍ŋ ni᷅ŋ a̍ te̍le̍ŋndo̍ ho̍ō mbō kūɛ̄ a̍ lāchī kɛ᷅, chi̍o̍o̍ 
ho̍ō dīōlā ndɔ̄la̍ŋ la̍ cho̍ ni᷅ŋ wā ni̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ lo̍ŋ.” 

Da̍a̍ni̍ɛ̍ɛ̄ 

Da̍a̍ni̍ɛ̍ɛ̄ 1 

BU̍NDƐ̄I ̍A̍ DA̍A̍NIƐ̍̍Ɛ̄ NDA̍ CHĀĀŊĀĀ NDŪĀĀ YA̍A̍WA̍ O̍KƆ̄Ɔ̄ 
(Da̍a̍ni̍ɛ̍ɛ̄ 1:1—6:28) 

Pūa̍a̍ chu̍a̍ pīāāndūa̍a̍ sim᷄ o̍ tōŋgo̍ kɔɔ̍s̍ɔ ̍Māsāa̍ Nābiu̍̍kānɛɛ̍s̍ā wo̍ niŋ᷄ 
1Mi̍ ī yɔ̄nu᷄ŋ a̍ te̍le̍ŋ ko̍ŋ, mi̍ māsā pi᷅lɛ̍ dīōla̍ŋ āā Nābi̍u̍kānɛ̍ɛ̍sā o̍ lɛ̄ŋndē 
Ba̍bi̍lɔ̄ŋnde̍ŋ ni᷄ŋ ō hūŋ, mbo̍ hu᷄ŋ de᷅l Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍, mbo̍ bīī chi̍e̍e̍ 
le̍bo᷅llo̍ le̍ lɛ̄ŋndē Chu̍dāle̍ŋ. Wɔ̄sī māsā bɛ̍ndōo̍ Chɛ̄hōwa̍kīm chi̍ŋa̍ wɔ̄sīla̍ŋ lā ya̍a̍ 
o̍ lēmāsā Chu̍dā wo̍, wɔ̄sī kōŋ sūɛ̍i̍ he̍ī ī yɔ̄nu̍ŋ ni̍. 

2Ndu̍yɛ̍, Māsānɔ̄ɔ̍ Mɛ̄lɛ̄ka̍ pi̍la̍ chɛ̍l ni̍ mi̍ Nābi̍u̍kānɛ̍ɛ̍sā de᷅l chi̍e̍e̍ bɛ̍ndōo̍ 
Chūlu̍sɛ̄lɛ̄m chōo̍ mbo̍ bīī Māsā Bɛ̍ndōo̍ Chɛ̄hōwa̍kīm, mbō chɔ̄ɔ̄vīāā nyɛ̄m ba̍ā 
kālā ka̍la̍ŋ ŋ̄ ti᷄ŋ o̍ chīɛ̍i̍ Mɛ̄lɛ̄ka̍a̍ ni᷄ŋ, mbo̍ kūānu᷄ŋ a̍ mu̍ŋ, mbo̍ kɔ̍ kɛ̍sī mu̍ŋ o̍ 
fo̍ndāŋ nda̍ kɛ̄sī nyɔ̄ɔ̍ŋ o̍ chīɛ̍i̍ mɛ̄lɛ̄ka̍ā ndūa̍a̍ wo̍ ni᷄ŋ Ba̍bi̍lɔ̄ŋ. Ndu̍yɛ̍, mbo̍ bīū 
bīū wāŋnda̍ ā ti᷄ŋ mbo̍ kūānu᷄ŋ a̍ nda̍. 

3O̍ ko̍ŋ kɔ̍ɔ̍lī, mi̍ māsā bɛ̍ndōo̍ Nābi̍u̍kānɛ̍ɛ̍sā ō ke᷅ po̍ pi᷅lɛ̍ di̍o̍o̍ dīōla̍ŋ āā, 
A̍si̍pɛ̍na̍sī. Pōo̍ ho̍ō ndu̍ wa̍ wānāā wa̍lla̍ bōlle̍ŋ o̍ chīɛ̄ī lēmāsa̍ Nābi̍u̍kānɛ̍ɛ̍sā wo̍ 
ni᷄ŋ ni̍. Mbo̍ dīmūl ndu̍ āā, “A̍si̍pɛ̍na̍sī, mɛ̍ɛ̍ndīa̍ŋ wānāā na̍a̍ ŋ̄ bīī ha̍ā Chu̍dā o̍ 
chɔ̄ūwo̍ wa̍ tɛ̄ɛ̄ŋ, mā hɛ̍li̍ pūa̍a̍ chu̍ā pīāāndūāā kɛ̍ndɛ̄ kɛ̍ndīa̍a̍. A̍ wa̍ nda̍ hɛ̄līo̍o̍ 
pɛ̍, hɛ̍li̍ a̍ fu̍la̍ o̍ yu̍ŋgu̍la̍ lēmāsāla̍ŋ chōo̍, a̍ o̍ yu̍ŋgu̍la̍ wānāā tɔ̍ɔ̍wa̍a̍ bɛ̍ndūa̍a̍ chōo̍ 
wa̍. 

4Ndu̍yɛ̍, mɛ̄ɛ̍ mā na᷄ŋ nāŋɔ̄ɔ̄ lā hɔ̄llo̍, mā wa᷄ wānāā tāāsi̍ o̍ nyɛ̄ o̍ nyɛ̄ tōsāa̍ ni᷄ŋ, mā 
wa᷄ wānāā kɔ̄l kālu̍, mā nɔ̄ māndā kɛ̄ndɔ̄ɔ̍, ā ve᷅m wānāa̍ nɛ̄i̍ pɛ̄ɛ̄kū le̍, ā nɔ᷅ sɔ̍ŋ o̍ 
sɔ̍ŋ lēkɔ̄ɔ̍ le̍. Ko̍ŋ to̍sā ni̍ mā wa̍ ā bɛ̄ndāā le̍ wa̍llo̍ tōsāa̍ o̍ chīɛ̄ī lēmāsāa̍ ni᷄ŋ. 
Ndu̍yɛ̍, sūɛ̍i̍ ma̍ŋgālɛ̄i̍ Ba̍bi̍lɔ̄ŋ pōōnyīāā ni̍, a̍ tōfāa̍ ndi̍ o̍ yāu̍wo̍ chōo̍, nu̍m 
A̍si̍pɛ̍na̍sī, nu̍m nɔ̍ ni̍ mā to̍sa̍ a̍ sa̍bū mā pɛ̄ɛ̄ku̍ ndi̍.” 

5O̍ ko̍ŋ kɔ̍ɔ̍lī, mi̍ māsā bɛ̍ndōo̍ kē ndu̍ vɛ̄lɛ̄ di̍o̍o̍ māā, ā wa̍ pu̍a̍ā ha̍ā nyɛ̄ dīāā 
lēmāsāa̍ kīo̍o̍. Nyɛ̄ dīāā māsā bɛ̍ndōo̍ ndu̍ o̍o̍ di̍ā wo̍, a̍ mūɛ̄īmā ndu̍ o̍o̍ ko᷅l la̍ŋ, 
māā ā wa̍ pu̍a̍ā ha̍ā nyɛ̄ dīāā pīlɛ̍ kōŋ, a̍ mūɛ̄īmā pīlɛ̍ mā māŋ kīo̍o̍. Ndu̍yɛ̍, māā ā 
lo̍ nda̍ nyɛ̍ dīāā lēmāsāa̍ ho̍ō kīo̍o̍ ha̍a̍a̍, mī wɔ̄sīlā yāa̍la̍ nda̍ chō wā o̍ pɛ̄ɛ̄kōo̍ 
bɛ̄ŋgu̍ la̍ŋ lā chūū. Ndu̍yɛ̍, tē wɔ̄sīlā yāa̍la̍ la̍ŋ lā chūū pɛ̍, ā hīŋ a̍ nda̍ ma̍sā bɛ̍ndōo̍ 
o̍ hɔ̄l. 

6Ndu̍yɛ̍, mɛ̄ɛ̍ wɔ̄sīlā yāa̍la̍ la̍ŋ lā chūū, ma̍ hūŋ a̍ nda̍ māsā bɛ̍ndōo̍ o̍ hɔ̄l. Ma̍ hu᷄ŋ 
hɛ̍lī pūa̍a̍ ā hi̍ɔ̍ɔ̍lu̍ nda̍ tɛ̍ɛ̄ŋ. Pūa̍a̍ nda̍ hɛ̄li̍ wa̍, dīōlā ndāla̍ŋ la̍ cho̍ la᷅ŋ ni̍. Da̍a̍ni̍ɛ̍ɛ̄, 
a̍ Hānāni̍yā, a̍ Mɛ̍si̍a̍kī, a̍ Āsālu̍i̍yā. Ndu̍yɛ̍, pūa̍a̍ ha̍ā kpo̍u̍, o̍ kāa̍le̍ Chu̍dāle̍ŋ chōo̍ 
nda̍ a̍a̍ fu̍la̍ ni̍. 

7Ndu̍yɛ̍, Āsi̍pi̍nā o̍ wa̍ wānāā wa̍lla̍ bōlle̍ŋ o̍ chīɛ̄ī lēmāsāa̍ ni᷄ŋ ndo̍, mbo̍ kē pūa̍a̍ 
ha̍ā dīōlā chēle̍ŋ. Mbo̍ kē Da̍a̍ni̍ɛ̍ɛ̄ dīōla̍ŋ āā, Bɛ̄tīsi̍a̍sā, mbo̍ kē Hānāni̍yā dīōla̍ŋ 
āā, Si̍a̍du̍lūā, mbo̍ kē Mɛ̍si̍a̍kī dīōla̍ŋ āā, Mɛ̍si̍a̍kī, mbo̍ kē Āsālu̍i̍yā dīōla̍ŋ āā, 
Ābɛ̄ni̍kō. 

8O̍ ko̍ŋ kɔ̍ɔ̍lī, mi̍ Da̍a̍ni̍ɛ̍ɛ̄ kɛ̍sīāā māā, ō yēēma̍ mbō sīīŋgu̍u̍ ndu̍ pi̍la̍ ō nɔ̄ɔ̄lɛ̍i̍ 
Mɛ̄lɛ̄ka̍ o̍ hɔ̄l a̍ nyɛ̄ dīāā lēmāsāa̍ dīo̍o̍ le̍. O̍ ko̍ŋ, mbo̍ kɛ̄ɛ̄ māā ō di᷅ nyɛ̍ dīa̍a̍ o̍ chīɛ̄ī 
lēmāsāa̍ ni᷄ŋ te̍, kɛ̄lɛ̄ŋgāā mbō ko᷄l mūɛ̄īmā wāā lo̍ŋ. Le̍la̍ŋ, mbo̍ nyūnā A̍si̍pɛ̍na̍sī 
māā ō māla̍ ndu̍ mbō ke̍ ndu̍ nyɛ̄ dīāā chēle̍ŋ. 

9Ndu̍yɛ̍, mī Mɛ̄lɛ̄ka̍ tōsā mi̍ A̍si̍pɛ̍na̍sī cha᷅ Da̍a̍ni̍ɛ̍ɛ̄ nyīnā ta̍u̍ ta̍u̍. 

10Kɛ̍, sīōōŋnde̍ wa̍ A̍si̍pɛ̍na̍sī. O̍ ko̍ŋ, mbo̍ dīmī āā, “Ya̍ I̍ ma̍lā nu̍m kɛ̍, māsā 
bɛ̍ndōo̍ pi̍la̍ chɔ᷄m nyɛ̄ dīāā nya̍ nɔ̄ le̍ dīo̍o̍, a̍ mūɛ̄īmā nya̍ nɔ̄ le̍ kōlɔ̄ɔ̍ wa̍ŋ ni̍. 
Ndu̍yɛ̍, tē ō chē nya̍ ā nyāūvɛ̍i̍ pɛ̍, mī lā ve̍ a̍ ku̍ndɛ̍i̍ māā pūa̍a̍ ā pīli̍a̍a̍ le̍, ō dīī ya̍.” 

11O̍ ko̍ŋ, mi̍ Da̍a̍ni̍ɛ̍ɛ̄ ku̍ā nāa̍ lāŋu̍nɔ̄ A̍si̍pɛ̍na̍sī yu̍lū māā ō wa̍ Da̍a̍ni̍ɛ̍ɛ̄ nyɛ̄ dīa̍a̍ 
kīo̍o̍ nda̍ chāa̍ŋāā ndūāā ya̍a̍wa̍ wo̍ chūā. 

12Mbo̍ kɔ̍ di̍mūl ndu̍ āā, “Fāllo̍, ŋ̄ yēēma̍ nu̍m mā wa̍ na̍a̍ lāmndā lā pēēlā yɔ̄ŋāāla̍ŋ 
kīo̍o̍ mī ŋ̄ dīā, a̍ mɛ̄ŋnda̍ŋ le̍ kōlɔ̄ɔ̍ le̍ pālɛ̍i̍ tɔ̍. Tē pālɛ̍i̍ tɔ̍ve̍ ī hīōū pɛ̍, a̍ to̍fa̍ dīāllūŋ 
nāa̍ŋ. 

13O̍ ko̍ŋ, a̍ mɛ̍ɛ̍ndi̍a̍ŋ na̍a̍ a̍ pūa̍a̍ cho̍ nyɛ̄ dīāā lēmāsāa̍ dīo̍o̍ wa̍ vēllāa̍ vēllē, ā kēlū 
yāmɛ̍i̍.” 

14Mi̍ fi̍nyāa̍ chɛ̄l māā ō chō nda̍ tōfā le̍ pālɛ̍i̍ tɔ̍. 

15O̍ ko̍ŋ, mɛ̄ɛ̍ pālɛ̍i̍ tɔ̍ve̍ ī hīōū, mi̍ Da̍a̍ni̍ɛ̍ɛ̄ nda̍ chāa̍ŋāā ndūāā ya̍a̍wa̍ ā chēlūl ta̍u̍. 
Ndu̍yɛ̍, ma̍ nīŋgīlā mbo̍ hīāū pūa̍a̍ chu̍a̍ā pīāāndūa̍a̍ wa̍ nyɛ̄ dīāā lēmāsāa̍ dīo̍o̍ wa̍ 
kpo̍u̍. 

16Mɛ̄ɛ̍, chɔ̍ŋ ni᷅ŋ a̍ te̍le̍ŋ ko̍ŋ mbo̍ kūā lāchī, lāmndā lā pēēla̍ŋ a̍ tɔ̄lɔ̄ɔ̄lā kūāmāālā 
chēle̍ŋ ndu̍ o̍o̍ ke᷅ nda̍ ni᷅ŋ ni̍. Ō ke̍ lɛ̍ nda̍ nyɛ̄ dīāā lēmāsāa̍ le̍. 

17Ndu̍yɛ̍, mi̍ Mɛ̄lɛ̄ka̍ kē pūa̍a̍ hi̍ɔ̍ɔ̍lu̍ ha̍ā kɔ̄l kālu̍ yāu̍wo̍ ta̍u̍, a̍ sīnā pɛ̄ŋgo̍o̍ o̍ sɔ̄ɔ̍ŋ 
dɛ̍nɛ̍ si̍nāŋ bɛ̄ndo᷄ŋ ni᷄ŋ. Ndu̍yɛ̍, mbo̍ kē vɛ̄lɛ̄ Da̍a̍ni̍ɛ̍ɛ̄ sīnā pɛ̄ŋgo̍o̍ le̍ yi̍lāŋnda̍ŋ a̍ 
lɔ̄mā sɔ̄la᷄ŋ tɛ̄ɛ̄sīa̍a̍. 

18O̍ ko̍ŋ kɔ̍ɔ̍lī, mɛ̄ɛ̍ wɔ̄sīlā ya̍a̍la̍ māsā bɛ̍ndōo̍ tūu̍ le̍ pɛ̄ɛ̄kōo̍ la̍ŋ lā chūū, mi̍ 
A̍si̍pɛ̍na̍sī ku̍ā ā pūa̍a̍ chu̍a̍ā pīāāndūa̍a̍ o̍ hɛ̍li̍ ka̍ŋ le̍ pɛ̄ɛ̄kōo̍ wa̍ kpo̍u̍ nāa̍ Māsā 
Bɛ̍ndōo̍ Nābi̍u̍kānɛ̍ɛ̍sā chūā. 

19O̍ ko̍ŋ, mi̍ māsā bɛ̍ndōo̍ sūūki̍āŋ a̍ nda̍ ā pi̍lɛ̍ŋ pi̍lɛ̍ŋ nda̍ kpo̍u̍. Mɛ̄ɛ̍ o̍ chi̍i̍ 
sūūki̍āŋndo̍ a̍ nda̍ kpo̍u̍, mbo̍ sāālu̍ŋ māā Da̍a̍ni̍ɛ̍ɛ̄, a̍ Hānāni̍yā, a̍ Mɛ̍si̍a̍kī, a̍ 
Āsālu̍i̍yā māā nda̍ hi̍o̍ū bɛ̄ndā a̍ pūa̍a̍ ā pīli̍a̍a̍. O̍ ko̍ŋ, mbo̍ chūā nda̍ le̍ wa̍llo̍ o̍ 
fo̍ndāŋ lēmāsāa̍. 

20Ndu̍yɛ̍, īsɔ̄ɔ̍ o̍ īsɔ̄ɔ̍ māsā bɛ̍ndōo̍ ndu̍ o̍o̍ nyu̍na̍ pūa̍a̍ ha̍ā pɛ̍, kɛ̄lɛ̄ŋgāā mī sūɛ̍i̍ 
ka̍la̍ ka̍lā ndi̍i̍ hi᷅ŋ mbō nyūnā nda̍ a̍ ndi̍ o̍kɔ̄ɔ̄ pɛ̍, mūlīo̍o̍ pūa̍a̍ ha̍ā nda̍ a̍a̍ mu̍lī ni̍. 
Ndu̍yɛ̍, mā tɛ̄ɛ̄si̍a̍a̍ ndi̍, mbo̍ hīōū bɛ̍ɛ̍ mɛ̄ɛ̍ wānāā māŋgālāa̍, a̍ wānāā vīāmāā 
lāyāwāa̍ o̍ lɛ̄ŋndē lēŋ ni᷄ŋ kpo̍u̍ a̍ tɛ̍ɛ̍sīāā yɛ̍ po̍lo̍ŋ. 

21O̍ ko̍ŋ, mi̍ Da̍a̍ni̍ɛ̍ɛ̄ lo᷅ o̍ chīɛ̄ī lēmāsāa̍ ni᷄ŋ ha̍a̍a̍, mbo̍ fūūlūū a̍ te̍le̍ŋ māsā bɛ̍ndōo̍ 
Sa̍i̍lɔ̄ɔ̄ ho̍ō Pa̍a̍sīāā o̍ de̍l Ba̍bi̍lɔ̄ŋ chōo̍ a̍ sɔ̍ŋgɔ̄ɔ̍ wo̍. 

Da̍a̍ni̍ɛ̍ɛ̄ 2 

A̍ lɔm̄ā sɔl̄āāmā tāse̍ ma̍ Nābiu̍̍kānɛɛ̍s̍ā o̍ sɔl̍ la̍ŋ o̍kɔɔ̄̄ 
1Mɛ̄ɛ̍ māsā bɛ̍ndōo̍ Nābi̍u̍kānɛ̍ɛ̍sā sīmnu᷄ŋ māsā bɛ̍ndōo̍, ō tōsa̍ wɔ̄sīo̍o̍ ō pīlɛ̍, o̍ 
dīi̍ŋ ndɔ̄ɔ̍, mbo̍ sɔ̄l lu̍a̍a̍ŋ nyūmmā pīlɛ̍. Kɛ̍ ndu̍ o̍o̍ si̍nā lu̍a̍a̍ŋ ma̍ŋ pɛ̄ŋgu̍ le̍. Le̍ he̍ī, 
mi̍ sīōōŋnde̍ bīī ndu̍, mbo̍ būūla̍ŋ ta̍u̍ ta̍u̍ bɛ̍ndū. 

2O̍ ko̍ŋ, mbo̍ yōōŋgū wānāā ndūāā di̍mī sɔ̄ɔ̍ŋ wa̍ā lāchīo̍ŋ nda̍, a̍ wānāā ndūāā 
ma̍ŋgālāa̍, a̍ wānāā ndūāā vi̍a̍māā lāyāwāa̍, a̍ wānāā ŋ̄wāŋ vīlɛ̍i̍ya̍, ma̍ hūŋ. Mɛ̄ɛ̍ 
nda̍ hīŋ, ma̍ hu᷄ŋ si᷅m ndu̍ o̍ hɔ̄l, 

3mbo̍ dīmūl nda̍ āā, “Lɔ̄mā pīlɛ̍ ya̍ I̍ sɔ᷄l wa̍a̍li̍o̍ō ni̍, I̍ cho̍ bɔ̄ɔ̍ bu̍u̍la᷄ŋndo̍ a̍ ma̍ŋ 
o̍kɔ̄ɔ̄. Le̍la̍ŋ, I̍ ye̍e̍ma̍ nya̍ mī lā tɛ̄ɛ̄si̍a̍lla̍ la̍ ma̍ŋ mī i̍ si̍na̍ ma̍ŋ pɛ̄ŋgu̍.” 

4O̍ ko̍ŋ, ma̍ dīmu̍l māsā bɛ̍ndōo̍ o̍ A̍lu̍a̍ma̍i̍kīi̍ye̍ ni᷄ŋ āā, “O̍o̍ fāllo̍ māsā bɛ̍ndōo̍, 
vi̍o̍u̍ na̍a̍ chōo̍ kɛ̍ndīa̍a̍. Chɔ̍m na̍a̍ lɔ̍mā ŋ̄ sɔ᷄l la̍ŋ su̍e̍e̍, ŋ̄ chō nu̍m tɛ̄ɛ̄sīāā ndɔ̄ɔ̍ 
chɔ̄m.” 

5O̍ ko̍ŋ kɔ̍ɔ̍lī, mi̍ māsā bɛ̍ndōo̍ dīmūl nda̍ āā, “Sāko̍, nya̍ cho̍ ya̍ lɔ̄mā ya̍ I̍ sɔ᷄l la̍ŋ 
chɔ̄m ni̍, ndu̍yɛ̍ mī lā mūli᷄ŋ mī lā tɛ̄ɛ̄si̍a̍a̍ la̍ ma̍ŋ pa̍ku̍. Tē ō cho̍ ko̍ŋ te̍, mī I̍ di̍mu̍l 
nya̍ tōnya̍a̍ wa̍la̍ŋ, I̍ cho̍ tōsā mā kīli̍ ki̍li̍ nya̍ ve̍e̍ ve̍e̍, mī chīɛ̄īlā nyāla̍ŋ lā lo̍ fo̍ndō. 

6Kɛ̍ tē lā dīmu̍l la̍ pɛ̍ lɔ̍mā ya̍ sɔ᷄l la̍ŋ, ndu̍yɛ̍ mī lā tɛ̄ɛ̄si̍a̍l la̍ ma̍ŋ nyɛ̄ kɛ̄ndɛ̄ wa̍la̍ŋ, 
I̍ fa̍nda̍ nya̍ nyɔ̄ɔ̍ŋ ta̍u̍. Ndu̍yɛ̍, mī to̍sa̍ mī lā sɔ̄la̍ bɛ̄ɛ̄le̍ŋ ta̍u̍ ta̍u̍. Le̍la̍ŋ, lā chɔ᷄m ya̍ 
lɔ̄mā ya̍ I̍ sɔ᷄l la̍ŋ a̍ tɛ̄ɛ̄sīāā ndɔ̄ɔ̍.” 

7Ma̍ dīmūl vɛ̄lɛ̄ māsā bɛ̍ndōo̍ āā, “Yāndi̍i̍ fāllo̍, bu̍ɛ̍i̍yāā nūmnda̍ na̍a̍ ŋ̄ chō ni̍. Kɛ̍, 
chɔ̍m na̍a̍ lɔ̄mā ŋ̄ sɔ᷄l la̍ŋ mī ŋ̄ tɛ̄ɛ̄si̍a̍l nu̍m ma̍ŋ.” 

8O̍ ko̍ŋ, mi̍ māsā bɛ̍ndōo̍ dīmūl nda̍ āā, “Ta̍ma̍la̍a̍ ko̍ni̍ nya̍ chō a̍ sūɛ̍i̍ he̍ī ni̍, kɛ̍ lā 
sīnā māā sūɛ̍i̍ ya̍ I̍ di̍mi̍ ve̍ a̍ kɔ̄l nu̍u̍ kpo̍u̍ ya̍ di̍mi̍ ndi̍ ni̍.” 

9Kāni̍ I̍ di̍mi̍ māā, tē lā chɔ᷄m ya̍ lɔ̄mā ya̍ I̍ sɔ᷄l la̍ŋ a̍ tɛ̄ɛ̄sīāā ndɔ̄ɔ̍ le̍, I̍ tu̍si̍ nya̍ nyɛ̄ 
pālāa̍ chōo̍. Mɛ̄ɛ̍ le̍la̍ŋ nya̍ chɛ̄la᷅ŋ ni̍ mī lā dīmūl lā chōōla̍ŋ mī I̍ to̍sā sɔ̄ɔ̍ŋ 
wɔ̍ɔ̍ŋndo̍ŋ? Lā chɔ̄m ya̍ lɔ̄mā ya̍ I̍ sɔ̍l la̍ŋ. Tē o̍ cho̍ ko̍ŋ te̍, lā chō pīɔ̍mndo̍ sɔ̍lā. 

10Ma̍ mūlūl ndu̍ āā, “Fāllo̍, wānā o̍ wānā cho̍ o̍ chi̍e̍ēŋndo̍ ho̍ō chōo̍, o̍ nɔ̍lā mbō 
tōsa̍l nu̍m ī wāā le̍nde̍ wo̍ le̍. Ndu̍yɛ̍, kāni̍ bɛ̍ɛ̍, māsā bɛ̍ndōo̍ ō nyūna̍ wɔ̍ wa̍nā o̍ 
wānā ma̍ŋgālāā, kɛ̄lɛ̄ŋgāā wānā vi̍a̍māā yāwāa̍, ɔ̄ɔ̄ wāna̍ ŋ̄wāŋ vīlɛ̍i̍yo̍ le̍ mbō 
tōsa̍l ndu̍ ī wāā le̍nde̍ ve̍ le̍. 

11Nyɛ̄ ŋ̄ chō ko̍ŋ nyūnāa̍ wo̍ fāllo̍, ī kēndū bɔ̍ɔ̍. Wānā o̍ wānā nɔ̍lā ndi̍ le̍, mɛ̄ɛ̍ 
mɛ̄lɛ̄ka̍a̍. Ndu̍yɛ̍, nda̍ nda̍, ā cho̍ wānāa̍ cha̍l chi̍e̍ēŋ na̍nu᷄ŋ ŋ̍wa̍ŋndā chi̍e̍e̍ tɛ̍ɛ̄ŋ te̍ 
nda̍ cho̍ le̍.” 

12O̍ ko̍ŋ, mɛ̄ɛ̍ māsā bɛ̍ndōo̍ ō tūēī nyɛ̄ pūa̍a̍ ha̍ā ā dīmi̍ wo̍, mbo̍ dūāūnu᷄ŋ tu̍mbe̍ 
a̍ nda̍. O̍ lē pīlɛ̍ ni᷄ŋ kpe̍, mbo̍ yɔ̄ŋgū kpāāyāa̍ Ba̍bi̍lɔ̄ŋ māā ā dīu̍ wānāā kɔ̄l kālu̍a̍a̍ 
tɛ̍ɛ̍sīāā ha̍ā sɔ̄ɔ̍ŋ vi̍a̍ŋna᷄ŋndo̍ŋ nda̍ kpo̍u̍. 

13Ndu̍yɛ̍, sāwa̍ māsā bɛ̍ndōo̍ yɔ̄ŋgu̍ ho̍ō wo̍, ō wa̍ le̍ wānāā kɔ̄l kālu̍a̍a̍ tɛ̍ɛ̍sīāā sɔ̄ɔ̍ŋ 
vi̍a̍ŋna᷄ŋndo̍ŋ nda̍ kpe̍de̍. Da̍a̍ni̍ɛ̍ɛ̄ nda̍ chāa̍ŋāā ndūāā ya̍a̍wa̍ bɛ̍ɛ̍, ā wa̍ lēchōo̍. 

A̍ mɛɛ̄ ̍Mɛl̄ɛk̄a̍ chɔm᷄ Da̍a̍niɛ̍ɛ̍ ̄lɔm̄ā sɔl̄āāmā Nābiu̍̍kānɛɛ̍s̍ā o̍ sɔl̍ la̍ŋ a̍ tɛɛ̄s̄īāā ndɔɔ̄ ̍yɛ ̍o̍kɔɔ̄ ̄
14O̍ ko̍ŋ kɔ̍ɔ̍lī, mɛ̄ɛ̍ Ālīo̍o̍chī, wāna̍ wa̍ wānāā wa̍lla̍ bōlle̍ŋ o̍ chīɛ̄ī lēmāsāa̍ ni᷄ŋ ndō 
ō wa̍ kɔ̄la̍ŋ le̍ wānāā kɔ̄l kālu̍a̍a̍ Ba̍bi̍lɔ̄ŋ dīūwo̍, mi̍ Da̍a̍ni̍ɛ̍ɛ̄ o̍ wa̍ wānā pi̍lɛ̍ le̍ 
pīɔ̍mndo̍ sɔ̄lāa̍ wo̍ ō ku̍ā nāa̍ ndu̍ chu̍a̍ o̍ nɛ̄i̍ kɔ̄l kālu̍ bɛ̍ndū ni᷄ŋ. 

15Mbo̍ kɔ̍ nyu̍nā ndu̍ āā, “Fāllo̍, yɛ̄ɛ̄nɛ̍ yɔ̍nu̍ŋ yɛ̍ mi̍ māsā bɛ̍ndōo̍ ō yɔ̄ŋgū kpāāyā 
cho̍ŋ cho̍ŋ wa̍ā nu̍a̍ā?” O̍ ko̍ŋ, mi̍ Ālīo̍o̍chī chɔ᷅m Da̍a̍ni̍ɛ̍ɛ̄ lēni᷄ŋ nyɛ᷄ yɔ̍nu̍ŋndo̍. 

16Mɛ̄ɛ̍ Da̍a̍ni̍ɛ̍ɛ̄ tu̍e̍ī nyɛ̍ yɔ̍nu̍ŋndo̍, mbo̍ kūā lē pīlɛ̍ kpe̍ o̍ māsā bɛ̍ndōo̍ lo̍, mbo̍ kɔ̍ 
di̍mūl ndu̍ āā, “Fāllo̍, ke̍ ya̍ te̍le̍ŋ ti᷄ŋ mī chɔ᷄m nu̍m lɔ̄mā ŋ̄ sɔ᷄l la̍ŋ ndu̍yɛ̍, a̍ tɛ̄ɛ̄sīa̍a̍ 
cho̍ lēni᷄ŋ ndo̍.” 

17O̍ ko̍ŋ, mi̍ Da̍a̍ni̍ɛ̍ɛ̄ mi̍i̍ŋgū mbo̍ kɔ̍ di̍mūl chāa̍ŋāā ndūāā ya̍a̍wa̍, Hānāni̍yā, a̍ 
Mɛ̍si̍a̍kī, a̍ Āsālu̍i̍yā āā, 

18“Pūa̍a̍, lā pīɛ̍i̍ le̍ mī Mɛ̄lɛ̄ka̍ o̍ cho̍ ɛ̄chɛ̍nɛ̄ wo̍ ō tūīīnu̍ŋ na̍a̍ īnyīɛ̍ɛ̍, mbō chɔ᷄m na̍a̍ 
sɔ̍ɔ̍sɔ̍ɔ̍yɛ̍ī lɔ̄mā sɔ̄la᷄ŋ ma᷅ŋ. Yɔ̍ŋi̍ nda̍ dīu̍ na̍a̍ lātūlu̍ a̍ wānāā kɔ̄l kālu̍a̍a̍ tɛ̍ɛ̍sīāā sɔ̄ɔ̍ŋ 
vi̍a̍ŋna᷄ŋndo̍ŋ Ba̍bi̍lɔ̄ŋ nda̍.” 

19Mi̍ ī yɔ̄nu̍ŋ i̍ chɔ᷅l kōŋ, mi̍ Mɛ̄lɛ̄ka̍ chɔ̄m Da̍a̍ni̍ɛ̍ɛ̄ sɔ̍ɔ̍sɔ̍ɔ̍yɛ̍ī lɔ̄mā sɔ̄la᷄ŋ ma᷅ŋ o̍ 
yīla᷅ŋndo̍ ni᷄ŋ. O̍ ko̍ŋ, mi̍ Da̍a̍ni̍ɛ̍ɛ̄ sāŋgālā Mɛ̄lɛ̄ka̍ cho̍ o̍ fo̍ndāŋ ndɔ̍ɔ̍ chōo̍ cho̍o̍ wo̍. 

20Mbo̍ dīmī āā, “Mɛ̄lɛ̄ka̍ na̍a̍, sāŋgālāa̍ chō le̍ dīōlā nūmnda̍ŋ le̍ fɛ̍ɛ̍ŋ a̍ fɛ̍ɛ̍ŋ. Nu᷄m 
cho̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ni̍. Ndu̍yɛ̍, nu᷄m si̍nā nyɛ̄ o̍ nyɛ̄ fe̍e̍ ni̍. 

21Nu᷄m te̍le̍ŋnda̍ŋ lā chō o̍ bā ni̍. Ndu̍yɛ̍, wɔ̄ɔ̄le̍ŋ ni̍, sīālte̍ŋ ni̍, te̍le̍ŋ ŋ̄ yēēmā māā 
le̍ wa̍ wo̍, lē wa̍. Nu᷄m to̍sā ni̍ mā ha̍ndū ma̍sāā bɛ̍ndūa̍a̍, ndu̍yɛ̍, nu᷄m to̍sā ni̍ mā 
fa̍ŋā nda̍. Mā ke̍ wānāa̍ kɔ̄l kālu̍a̍a̍ sīnā pɛ̄ŋgo̍o̍. Ndu̍yɛ̍ mā ke̍ wānāa̍ nɔ̍ sīnā 
pɛ̄ŋgo̍o̍ wa̍ tāāsi̍o̍o̍. 

22Nu᷄m chɔ̍ɔ̍mūū sɔ̄ɔ̍ŋ yīŋgi̍lɛ̍i̍ ŋ̍ cho̍ ŋ̄ vīāŋna᷄ŋ ndo̍ŋ ni̍. Ā sīnā nyɛ̍m cho̍ o̍ 
nyūmnda̍ŋ ni᷄ŋ ndo̍ŋ. Ndu̍yɛ̍, nu᷄m nɔ̍ nyɛ̄ wa̍wo̍ŋndo̍ o̍ bā ni̍. 

23O̍o̍ Mɛ̄lɛ̄ka̍, I̍ me̍l nu̍m ba̍li̍ka̍, ndu̍yɛ̍, I̍ sa̍ŋga̍la̍ nu̍m. Nu᷄m cho̍ Mɛ̄lɛ̄ka̍ fi̍nyāā 
nīāā ma̍māa̍ nda̍ a̍a̍ pi̍ɛ̍īyo̍ ni̍. Ā bīī ma̍ ke̍ ya̍ sīnā pɛ̄ŋgo̍o̍ a̍ kpāāyāa̍. Nyɛ̄ na̍a̍ ŋ̄ 
nyūna̍ nu̍m le̍ ndu̍ wo̍, ndu̍ ŋ̄ chɔ᷄m ya̍ ho̍ō ni̍. A̍ chɔ̍m na̍a̍ lɔ̄mā sɔ̄lāāmā māsā 
bɛ̍ndōo̍ ō sɔ᷄l la̍ŋ.” 

Da̍a̍niɛ̍ɛ̍ ̄chɔm̍ lɔm̄ā Māsā Bɛn̍dōo̍ Nābiu̍̍kānɛɛ̍s̍ā ō sɔl᷄ la̍ŋ a̍ tɛɛ̄s̄īāā ndɔɔ̄ ̍
24O̍ ko̍ŋ kɔ̍ɔ̍lī, mi̍ Da̍a̍ni̍ɛ̍ɛ̄ ku̍ā nāa̍ Ālīo̍o̍chī chūā, wāna̍ māsā bɛ̍ndōo̍ yūlū le̍ 
wānāā kɔ̄l kālu̍a̍a̍ tɛ̍ɛ̍sīāā sɔ̄ɔ̍ŋ vi̍a̍ŋna᷄ŋndo̍ŋ Ba̍bi̍lɔ̄ŋ nda̍ dīūwo̍ wo̍ chūā. Mbo̍ kɔ̍ 

di̍mūl ndu̍ āā, “Di̍ū wāŋnda̍ ha̍ā le̍. Kɔ̍ a̍ ya̍ nāa̍ māsā bɛ̍ndōo̍ chūā, mi̍ kɔ̍ chɔ᷅m 
ndu̍ tɛ̄ɛ̄sīāā lɔ̄mā o̍ sɔ̍l la̍ŋ.” 

25O̍ lē pīlɛ̍ ni᷄ŋ kpe̍, mi̍ Ālīo̍o̍chī ku̍ā a̍ Da̍a̍ni̍ɛ̍ɛ̄ nāa̍ Māsā Bɛ̍ndōo̍ Nābi̍u̍kānɛ̍ɛ̍sā 
chūā. Mbo̍ kɔ̍ di̍mūl ndu̍ āā, “Fāllo̍, vīo̍u̍ na̍a̍ chōo̍ kɛ̍ndīa̍a̍. I̍ sa̍a̍lu̍ŋ wa᷅ŋndo̍, 
wānāā nda̍ chɛ᷄ŋ Chu̍dā o̍ bīyɔ̄ɔ̍ ni᷄ŋ nda̍ tɛ̍ɛ̄ŋ, o̍ nɔ̍lā mbō tɛ̄ɛ̄si̍a̍l nu̍m lɔ̄mā ŋ̄ sɔ̄la᷄ŋ 
ndo̍.” 

26O̍ ko̍ŋ kɔ̍ɔ̍lī, mi̍ māsā bɛ̍ndōo̍ nyūnā Da̍a̍ni̍ɛ̍ɛ̄, ō nda̍ a̍a̍ ve̍e̍lū vɛ̍lɛ̄ āā Bɛ̄tīsi̍a̍sā 
wo̍ āā, “Ā nɔ̄lā mā chɔ̍m ya̍ lɔ̄mā ya̍ I̍ sɔ᷄l la̍ŋ, ndu̍yɛ̍ mā tɛ̍ɛ̍si̍a̍l la̍ ma̍ŋ?” 

27O̍ ko̍ŋ, mi̍ Da̍a̍ni̍ɛ̍ɛ̄ mu̍lī āā, “Fāllo̍, sūɛ̍i̍ ŋ̄ nyūna̍ he̍ī ye̍, mɛ̄ɛ̍ o̍ mɛ̄ɛ̍ wāŋndo̍ nɔ̍ 
kɔ̄l kālo̍o̍, ō nɔ̍lā mbō chɔ᷄m nu̍m ndi̍ le̍. Ā yɔ᷄ŋ bɛ̍ɛ̍ āā wānāā kɔ̄l kālu̍a̍a̍ tɛ̍ɛ̍sīāā 
sɔ̄ɔ̍ŋ vi̍a̍ŋna᷄ŋndo̍ŋ nda̍, ɔ̄ɔ̄ wānāā si̍nā sɔ̄ɔ̍ŋ wa᷅ hu̍nɔ̄ɔ̄ yɔ̄nɔ᷄ŋ sīɔ̄dīi̍ yo̍ wo̍ŋ nda̍ ni̍, 
kɛ̄lɛ̄ŋgāā wānāā māŋgālāa̍, ā nɔ̍lā mā chɔ᷄m nu᷄m ndi̍ le̍. 

28Kɛ̍ Mɛ̄lɛ̄ka̍, o̍ cho̍ ɛ̄chɛ̍nɛ̄ mbō chɔ̄ɔ̄mūū sɔ̄ɔ̍ŋ sɔ̍ɔ̍sɔ̍ɔ̍ wo̍ŋ ndo̍, Mɛ̄lɛ̄ka̍ ko̍ŋ, ndu̍ 
chɔ̍m nūm Nābi̍u̍kānɛ̍ɛ̍sā nyɛ̍ nɔ̍ le̍ hūnɔ̄ɔ̄ fɛ̍ɛ̍ŋ yɔ̍nɔ᷄ŋndo̍ wo̍ ni̍. Nyɛ̄ Mɛ̄lɛ̄ka̍ chɔ᷄m 
nu̍m o̍ lɔ̄mā sɔ̄lla᷄ŋ ni᷄ŋ ndo̍ ndu̍ cho̍ ho̍ō ni̍. 

29“Te̍le̍ŋ ŋ̄ wā ī hīnī o̍ lūa̍a̍ŋndo̍, mi̍ kɔ̄l nūmndo̍ kūā o̍ sɔ̄ɔ̍ŋ wa̍ hūnɔ̄ɔ̄ yɔ̄nɔ᷄ŋndo̍ 
wo̍ŋ. Ndu̍yɛ̍, mi̍ Mɛ̄lɛ̄ka̍ o̍ chɔ᷅m sɔ̄ɔ̍ŋ sɔ̍ɔ̍sɔ̍ɔ̍ wo̍ŋ ndo̍ ō chɔ̄m nu̍m nyɛ̍ nɔ̍ le̍ hūnɔ̄ɔ̄ 
yɔ̄nɔ᷄ŋndo̍ o̍ sīɔ̄dīi̍ lāchīo̍o̍ ni᷄ŋ ndo̍. 

30Kɛ̍ ya̍ ya̍ le̍ sa̍bū Mɛ̄lɛ̄ka̍ chɔ᷄m ya̍ sɔ̍ɔ̍sɔ̍ɔ̍yɛ̍ī he̍ī yo̍, ō cho̍ ma̍chu̍a̍ā māā I̍ nɔ̍ 
tāāsi̍o̍o̍ mi̍ hi̍a̍ū chāāŋnda̍ le̍, kɛ̍ ō chɔ᷄m ya̍ ndi̍ māchɔ̄māā le̍ hāli̍kpe̍ŋ mī nu̍m 
māsā bɛ̍ndōo̍ mā si̍na̍ tɛ̄ɛ̄sīa̍a̍ cho̍ o̍ lɔ̄mā sɔ̄la᷄ŋ ma᷅ŋ ni᷄ŋ ndo̍, a̍ le̍ mā si̍na̍ sɔ̄ɔ̍ŋ ŋ̄ 
wa̍ kɔ̄llo̍ kēēlīa̍a̍ wo̍ŋ pɛ̄ŋgu̍. 

31“Nyɛ̄ ŋ̄ chēnu᷄ŋ o̍ hɔ̄llo̍, ndu̍ cho̍ ho̍ō ni̍. A̍ wa̍ īhīni̍, ma̍ chā nyɔ̄ɔ̍ īsīsi̍ ō bɛ̄ndū 
bɛ̍ndū. Nyɔ̄ɔ̍ ho̍ō, ō wa̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū, ndu̍yɛ̍ wūēēnɔ᷄ŋndo̍ pi̍la̍ ndu̍ o̍o̍ 
wu̍e̍e̍nūŋ ni̍. 

32Bōllē nyɔ̄ɔ̍ ho̍ō, a̍ ko̍o̍līi̍ kɛ̍ndɛ̄ kɛ̍ndɛ̄i̍ kpo̍so̍ŋ le̍ wa̍ ni̍. Tākpāa̍ ni̍, bāla̍ŋ ni̍, a̍ 
ka̍ni̍i̍ hu̍mbūe̍i̍ kpo̍so̍ŋ la̍ wa̍ ni̍. Dēmbōo̍, a̍ lɔ̄lūla̍ŋ, a̍ chīli̍ŋi̍i̍ būlɔ̍ŋsīi̍ye̍ kpo̍so̍ŋ la̍ 
wa̍ ni̍. 

33Pēlūŋ ndɔ̄ŋ mūu̍ŋ ndo̍ŋ vēllāa̍ vēllē, chɔ̍ŋ o̍ pēlīī ti̍i̍ndīi̍ye̍ mbo̍ kūā o̍ sōōŋ 
mɛ̄so̍ŋ, pēlēi̍ ī pīlɛ̍i̍ bāa̍ pīlɔ̍ɔ̍ chīli̍ŋnde̍ kpo̍so̍ŋ, bāa̍ ō pīlɔ̍ɔ̍ pūūlōo̍. Ī pīlɛ̍i̍ bɛ̍ɛ̍, bāa̍ 
ō pīlɔ̍ɔ̍ chīli̍ŋnde̍, bāa̍ ō pīlɔ̍ɔ̍ pūūlōo̍. 

34A̍ lo̍ tōfāa̍ ma̍ chā mi̍ pōūwo̍ fūlā fa̍ŋ, mbo̍ hu᷄ŋ de᷅l o̍ nyɔ̄ɔ̍ ho̍ō pēlūŋ ndɔ᷄ŋ cho̍ 
mu̍ŋ bāa̍ ō pīlɔ̄ɔ̍ chīli̍ŋnde̍, bāa̍ ō pīlɔ̍ɔ̍ pūūlōo̍ wo̍ŋ chōo̍, mbo̍ pēsī pēsī mu̍ŋ vɛ̍ 
vɛ̍. Pōūwo̍ ho̍ō yɛ̍, ō cho̍ wa̍nā chi̍e̍e̍ le̍ nyi̍ndū ndu̍ le̍. 

35O̍ ko̍ŋ, chīli̍ŋnde̍ ni̍, pūūlōo̍ ni̍, chīli̍ŋi̍i̍ būlɔ̍ŋsīi̍ye̍ ni̍, ka̍ni̍i̍ hu̍mbūe̍i̍ ni̍, a̍ 
ko̍o̍līi̍ye̍, mi̍ ŋ̄ chūīīnu̍ŋ mu̍lu̍lu̍, mɛ̄ɛ̍ mɛ̄ɛ̍ fu̍e̍e̍ŋīī ŋ̄mālle̍ o̍ fo̍ndāŋ nda̍ nɛ̄ī ma̍ālo̍ŋ 
a̍ wɔ̄ɔ̄le̍ŋ ndo̍ ī chūīīnūŋ nu̍a̍ā yɛ̍. O̍ ko̍ŋ, mi̍ hūēīye̍ hu᷄ŋ ba̍su̍ mu̍ŋ tɛ̍ɛ̍, nyɛ̄ bɛ̍ɛ̍ o̍ 

lo̍ le̍. Kɛ̍ mi̍ pōū pɛ᷅l ko̍ŋ nyɛ̍ kōŋ ndo̍, ō sīmnu̍ŋ po̍ū bɛ̄ndū bɛ̍ndū, mbo̍ chūā 
chi̍e̍ēŋndo̍ kpo̍u̍.” 

36Mi̍ Da̍a̍ni̍ɛ̍ɛ̄ hi̍a̍ū lāchī a̍ sūɛ̍i̍ āā, “Māsā bɛ̍ndōo̍, lɔ̄mā ŋ̄ sɔ᷄l la̍ŋ, ma̍ŋ ma̍ cho̍ ma᷅ŋ 
ni̍. Le̍la̍ŋ, ŋ̄ tɛ̄ɛ̄sīāl lɔ̍ nu̍m ni̍ko̍ ma̍ŋ. 

37O̍o̍ māsā bɛ̍ndōo̍. Nu᷄m cho̍ māsā bɛ̍ndū hi̍o̍ū māsāa̍ kpo̍u̍ wo̍ ni̍. Mɛ̄lɛ̄ka̍ cho̍ 
chōo̍ cho̍o̍ wo̍, ō ke̍ nu̍m māsāle̍ŋ, a̍ kpāāyāa̍, a̍ dīāllūŋ kāla᷄ŋ, a̍ bɛ̄ɛ̄le̍ŋ. 

38Ŋ̄wāŋndā chīe̍e̍ ni̍, vīsīāā yōndūa̍a̍ ni̍, yōūwa̍ chōo̍ cho̍o̍ ni̍, Mɛ̄lɛ̄ka̍ bīī mbo̍ kē 
nu̍m nda̍. Bā o̍ bā nda̍ chō, mi̍ Mɛ̄lɛ̄ka̍ hāndū nu̍m nda̍ bōlle̍ŋ. Ndu̍yɛ̍, nu᷄m cho̍ 
ko̍o̍līi̍yo̍ŋ bōlle̍ŋ ni̍. 

39Tē a̍ hu᷄ŋ fa̍ŋa᷄ŋ pɛ̍, māsāle̍ che᷅le̍ŋ lē chō hūnɔ̄ɔ̄ mīīŋgū. Kɛ̍, lē nɔ᷅ ni̍ŋ kpa̍a̍yā māā 
māsāle̍ nu̍mnde̍ŋ te̍. Tē le̍ŋ le̍ hi̍o̍ū pɛ̍, māsāle̍ ya̍a̍ndɔ̄le̍ŋ lē chō chɔ̄nɔ᷄ŋ. Lē chō 
wā mɛ̄ɛ̍ chīli̍ŋi̍i̍ būlɔ᷄ŋsīi̍ ī chō nu̍a̍ā yɛ̍. Māsāle̍ le̍ŋ, lē chō wā chi̍e̍ēŋndo̍ kpo̍u̍ 
bōlle̍ŋ. 

40O̍ mɛ̄ɛ̄lu̍la̍ŋ, mī māsāle̍ hīɔ̍ɔ̍lu̍le̍ŋ lē chɛ᷄ŋ. Lē chō wā lē kālā ka̍lā mɛ̄ɛ̍ chīli̍ŋnde̍ 
ī wā nu̍a̍ā yɛ̍. Kāni̍ chīli̍ŋnde̍ ndi̍, pēsīo̍o̍ i̍ pe̍sī nyɔ̍ɔ̍ ni̍ mī ī chūi̍ ndu̍ mu̍lu̍lu̍. 
Ndu̍yɛ̍, mɛ̄ɛ̍ chīli̍ŋnde̍ ī pēsī pēsī nu̍a̍ā nyɔ̄ɔ̍ mī ī chūi̍ ndi̍ mu̍lu̍lu̍ yɛ̍, le̍nde̍ ko̍ni̍ 
māsāle̍ le̍ŋ lē chō hūnɔ̄ɔ̄ māsɛ̄i̍ ī pīlɛ̍i̍ dēlɔ̄ɔ̄ chōo̍ ni̍ mī lē pēsi̍ ndi̍ tu᷅. 

41Ndu̍yɛ̍, mɛ̄ɛ̍ ŋ̄ chē nu̍a̍ā pēlūŋ nyɔ̄ɔ̍ ho̍ō a̍ sōōŋ ndɔ̄ŋ mɛ̍so̍ŋ pūūlōo̍ a̍ chīli̍ŋnde̍ 
vēlāa̍ vēllē yɛ̍, le̍nde̍ ko̍ni̍ māsāle̍ŋ nde᷅ŋ lē chō wā lē pīɔ̄wāā ni̍. Lē chō ti᷄ŋ kpāāya̍ 
īchīli̍ŋndo̍ nɔ̄, mɛ̄ɛ̍ ŋ̄ chē nu̍a̍ā chīli̍ŋnde̍ ī mūūli̍āŋ a̍ pūūlōo̍ yɛ̍. 

42Ndu̍yɛ̍, mɛ̄ɛ̍ ŋ̄ chē nu̍a̍ā nyɔ̄ɔ̍ ho̍ō pēlūŋ ndɔ᷄ŋ a̍ sōōŋ ndɔ᷄ŋ mɛ̍so̍ŋ, a̍ chīli̍ŋnde̍, a̍ 
pūūlōo̍ vēllāa̍ vēllē yɛ̍, le̍nde̍ māsāle̍ŋ nde᷅ŋ le̍ chō hūnɔ̄ɔ̄ wā ni̍. Lē ti᷄ŋ lē chō 
dīāllūŋ kāla᷄ŋ nɔ̍, mī lē ti᷄ŋ lē wā le̍ nɔ᷅ di̍a̍llūŋ kālā le̍. 

43Ndu̍yɛ̍, mɛ̄ɛ̍ ŋ̄ chē nu̍a̍ā chīli̍ŋnde̍ ī mūūli̍āŋ a̍ pūūlōo̍ ī ve̍ i̍ bi̍īla᷅ŋ te̍ yɛ̍, le̍nde̍ 
wāŋnda̍ wā ni̍ŋ cha̍lle̍ o̍ nɔ̄la̍ŋ ni᷄ŋ ni̍ kɛ̍, mā pīɔ̄ūvi̍āŋ, ā lo᷅ ni̍ŋ na̍a̍ pi᷅lɛ̍ le̍. 

44Ndu̍yɛ̍ a̍ te̍le̍ŋ māsāā yɛ̍ yi̍a̍a̍ ha̍ā chō wā wo̍, Mɛ̄lɛ̄ka̍ cho̍ chōo̍ cho̍o̍ wo̍ chō 
hūnɔ̄ɔ̄ māsāle̍ŋ che᷅le̍ŋ hɛ̄lī. Māsāle̍ te̍mbū le̍ fɛ̍ɛ̍ŋ a̍ fɛ̍ɛ̍ŋ te̍ le̍ŋ. Ndu̍yɛ̍, fɛ̍ɛ̍ŋ a̍ fɛ̍ɛ̍ŋ, 
wānā nɔ̍lā le̍ŋ hīɔ̄lɔ̄ɔ̄ le̍. Māsɛ̄ī pa̍a̍ndūe̍i̍ ki̍nɛ̍i̍, māsāle̍ŋ nde᷅ŋ lē chō ndi̍ hūnɔ̄ɔ̄ pēsī 
pēsī, ī ve᷅m lɛ̍ le̍. Mī māsāle̍ sɛ̍nɛ̄īle̍ŋ nde᷅ŋ lē lo̍ le̍ fɛ̍ɛ̍ŋ a̍ fɛ̍ɛ̍ŋ. 

45Ndu̍yɛ̍, mɛ̄ɛ̍ o̍ mɛ̄ɛ̍ ŋ̄ chē nu̍a̍ā mi̍ pōū bɛ̄ndōo̍ fūlā o̍ pēmbēi̍ chōo̍ wānā nyi̍ndu̍ 
ndu̍ le̍, mbo̍ hu᷄ŋ pe̍sī pēsī chīli̍ŋnde̍, a̍ būlɔ̍ŋsīi̍ye̍, a̍ pūūlōo̍, a̍ ka̍ni̍i̍ hu̍mbūe̍i̍, a̍ 
ko̍o̍līi̍ye̍ vɛ̍ vɛ̍ yɛ̍, ndu̍ Mɛ̄lɛ̄ka̍ Bɛ̄ndōo̍, ō chɔ᷄m nūm nyɛ᷄ cho̍ hūnɔ̄ɔ̄ yɔ̄nɔ᷄ŋ o̍ sīɔ̄dīi̍ 
lāchīo̍o̍ ni᷄ŋ ndo̍ ni̍. Fāllo̍, lɔ̄mā ŋ̄ sɔ᷄l la̍ŋ mā chō tōnya̍. Ndu̍yɛ̍, tɛ̄ɛ̄sīāā ndɔ̄ɔ̍ 
kpe̍e̍kpe̍i̍ cho̍ ho̍ō ni̍.” 

A̍ mɛɛ̄ ̍Māsā bɛn̍dōo̍ ō hēēlu̍ Da̍a̍niɛ̍ɛ̍ ̄mbo̍ kē ndu̍ bɛɛ̄l̄e̍ŋ yɛ ̍o̍kɔɔ̄ ̄

46O̍ ko̍ŋ kɔ̍ɔ̍lī, mi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ ba᷅ŋ wūla̍ŋ lɛ̄ŋ. Ndu̍yɛ̍, mbo̍ dīmī 
māā ā sōli̍ sa̍lāla̍ŋ a̍ nyɛ̄m chūŋ kɛ̄ndɔ᷄ŋ o̍ Da̍a̍ni̍ɛ̍ɛ̄ lo̍ le̍ ndu̍ bɛ̄ɛ̄le̍ŋ kīo̍o̍ mā 
sāŋga̍la̍ ndu̍. 

47Mi̍ māsā bɛ̍ndōo̍ dīmūl Da̍a̍ni̍ɛ̍ɛ̄ āā, “A̍ tōnyā kpe̍e̍kpe̍i̍, Mɛ̄lɛ̄ka̍ nūmndo̍, ō hīōū 
mɛ̄lɛ̄ka̍ā chēle̍ŋnda̍. Ndu̍yɛ̍, ndu̍ cho̍ māsānɔ̄ɔ̍ le̍ māsāā bɛ̍ndūa̍a̍ ni̍. Ndu̍ chɔ̍ɔ̍mūū 
sɔ̍ɔ̍ŋ kɔ̄ndɔ̄fi̍llo̍ŋ ni̍. Fo̍ndōle̍, a̍ nɔ̍la̍ ma̍ chɔ̄m ya̍ lūa̍a̍ŋ ma᷅ŋ.” 

48O̍ ko̍ŋ kɔ̍ɔ̍lī, mi̍ māsā bɛ̍ndōo̍ kē Da̍a̍ni̍ɛ̍ɛ̄ fo̍ndāŋ bɛ̄ndū bɛ̍ndōo̍. Ndu̍yɛ̍, mbo̍ kē 
ndu̍ vɛ̄lɛ̄ nyɔ̄ɔ̍ŋ ta̍u̍ ta̍u̍. Mbo̍ hāndū ndu̍ būŋga̍ŋ yɛ̍ yi̍ɔ̍ɔ̍ŋ Ba̍bi̍lɔ̄ŋ bōlle̍ŋ a̍ wānāā 
kɔ̄l kālu̍a̍a̍ tɛ̍ɛ̍sīāā sɔ̄ɔ̍ŋ vi̍a̍ŋna᷄ŋ ndo̍ŋ nda̍ kpo̍u̍. 

49O̍ ko̍ŋ, mi̍ Da̍a̍ni̍ɛ̍ɛ̄ nyu̍nā māsā bɛ̍ndōo̍ māā ō hāndu̍ Si̍ɛ̍du̍lā, a̍ Mɛ̍si̍a̍kī a̍ 
Ābɛ̄ni̍kō o̍ īsɔ̄ɔ̍ o̍ īsɔ̄ɔ̍ cho̍ Ba̍bi̍lɔ̄ŋ chīla̍ŋ. Ndu̍yɛ̍ mi̍ māsā bɛ̍ndōo̍ chɛ̄l mbo̍ hāndū 
nda̍ chīla̍ŋ. Mi̍ Da̍a̍ni̍ɛ̍ɛ̄ pi̍la̍ lo᷅ o̍ tōŋgo̍ kɔ̍ɔ̍sɔ̍ māsā bɛ̍ndōo̍ dīmī sɔ̄ɔ̍ŋ ndo̍ ni᷄ŋ. 

Da̍a̍ni̍ɛ̍ɛ̄ 3 

A̍ nyɛ ̄Māsā Bɛn̍dōo̍ Nābiu̍̍kānɛɛ̍s̍ā to̍o̍sia̍̍a̍ le̍ sōōlūūwo̍ wo̍ o̍kɔɔ̄ ̄
1Mi̍ ī yɔ̄nu̍ŋ a̍ te̍le̍ŋ ko̍ŋ, mi̍ Māsā Bɛ̄ndōo̍ Nābi̍u̍kānɛ̍ɛ̍sā to̍o̍sīāā nyɛ̄ pūm a̍ 
ko̍o̍līi̍ye̍, mbo̍ sīmī ndu̍ o̍ dɛ̍ŋgbɔ̍ɔ̍ ni᷄ŋ Du̍lūā, o̍ būŋgɛ̄ī Ba̍bi̍lɔ̄ŋnde̍ ni᷄ŋ. Nyɔ̄ɔ̍ ho̍ō, 
bāndēi̍ nɛ̄īyo̍ be̍le̍-ŋɔ̍ma̍hīɔ̍ɔ̍lu̍, tōŋgɔ̄ɔ̍ nɛ̄īyo̍ le̍ ŋɔ̄ma̍hīɔ̍ɔ̍lu̍. 

2Mbo̍ vēēlū lāŋgba̍ā kālāā lēlɛ̄ŋnda̍ kpo̍u̍ nāa̍ pi᷅lɛ̍. Chɔ̍ŋ a̍ su̍pūŋtɛ̍nɛ̍i̍ya̍ a̍ di̍si̍a̍a̍ 
a̍ māsāa̍ lākɔ̍lɛ̄i̍ya̍ a̍ wānāā ndāā si̍lāa̍, a̍ wānāa̍ kɛ̍sī nyɛ᷅m sɔ̄la̍ŋ lēlɛ̄ŋndo̍ŋ nda̍, a̍ 
chɔ̍ɔ̍chi̍a̍a̍ kɔ̍ɔ̍sa̍ a̍ wāŋnda̍ o̍ tōŋgo̍ kɔ̍ɔ̍sɔ̍ lēlɛ̄ŋndo̍ ni᷄ŋ nda̍, a̍ chɛ̄ɛ̍sīpi̍īya̍a̍ kɔ̍ɔ̍sā 
a̍ wāŋnda̍ o̍ būŋgāŋ yɛ̍ yi̍ɔ̍ɔ̍ŋ ni᷄ŋ nda̍, a̍ lāŋgba̍ā kālāā chēle̍ŋāa̍ cho̍ būŋga̍ŋ yɛ̍ 
yi̍ɔ̍ɔ̍ŋ bōlle̍ wa̍, mbo̍ vēēlū nda̍ le̍ mā hīŋ le̍ mbo̍ yɔ̄ŋgu̍ nyɔ̄ɔ̍ ho̍ō o̍ lɛ̄ŋnde̍ŋ ndo̍, 
le̍ mā wā ndu̍ sōōlūū wo̍. 

3Ndu̍yɛ̍ mɛ̄ɛ̍ wānāā o̍ ve̍e̍lu̍ ha̍ā wa̍ ā hīŋ kpo̍u̍ na̍a̍ pi᷅lɛ̍, ma̍ sīm nyɛ̄ Māsā Bɛ̍ndōo̍ 
Nābi̍u̍kānɛ̍ɛ̍sā o̍ si̍mi̍ ho̍ō wo̍ lāchī le̍ mī Nābi̍u̍kānɛ̍ɛ̍sā o̍ yɔ̍ŋgu̍ nyɛ̄ kōŋ nāa̍ nda̍ 
chūā māā mɛ̄lɛ̄ka̍ ndā. 

4O̍ ko̍ŋ, mi̍ wānā yo̍ndāa̍ sīm mbo̍ yōndā chōo̍ cho̍o̍ kpe̍le̍ŋ āā, “Nya̍ wānā o̍ wāna̍ 
cho̍ ya̍ nīla̍ŋ yāŋɔ̄ɔ̄, fūlāa̍ bā o̍ bā fe̍e̍ o̍ chi̍e̍ēŋndo̍ chōo̍, a̍ lēlɛ̄ŋ o̍ lēlɛ̄ŋ o̍ chi̍e̍ēŋndo̍ 
chōo̍, a̍ īsɔ̄ɔ̍ o̍ īsɔ̄ɔ̍ ma̍ŋgālāa̍ o̍ chi̍e̍ēŋndo̍ chōo̍, lā tūe̍i̍ nyɛ᷅ māsā bɛ̍ndōo̍ dīmī māā 
lā nɔ̄ mī lā tōsa̍ wo̍. 

5Dīmīo̍o̍ nu̍a̍ā mī lā tūēī bu̍lu̍la̍ŋ sūɛ̍i̍, a̍ sɛ̄ŋnde̍, a̍ tōwāla̍ŋ, a̍ nyɛ̄m chāāŋ yɛ̍ yɛ̍ŋ 
che̍le̍ŋ ndo̍ŋ, lā bāŋ wu᷅la̍ŋ nyɛ᷅ ŋ̄ko̍o̍līi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ si̍mi̍ ho̍ō wo̍ 
o̍ lābɛ̄ŋgu̍ ni᷄ŋ, mī lā sōōlu̍u̍ ndu̍. 

6Ndu̍yɛ̍, wānā o̍ wānā kɛ̍ɛ̍ le̍ wūla̍ŋ bāŋɔ̄ɔ̍ le̍ nyɔ̄ɔ̍ ho̍ō sōōlu̍u̍ wo̍ pɛ̍, wānā ko̍ŋ, 
ta̍ma̍la̍ bɛ̍ɛ̍, mālɔ̄ɔ̍ ndu̍ o̍ to̍ndo̍ lēyīŋ bɛ̄ndū bɛ̍ndōo̍ ni᷄ŋ” 

7Ndu̍yɛ̍, dīmīo̍o̍ nu̍a̍ā mi̍ wāŋnda̍ tūɛ̄ī nyɛ̄m chāa̍ŋ yɛ̍ yi̍ɔ̍ɔ̍ŋ sūɛ̍i̍, ma̍ bāŋ wūla̍ŋ 
ma̍ sōōlūū nyɛ̄ ŋ̄ko̍o̍līi̍ Māsā Bɛ̍ndōo̍ Nābi̍u̍kānɛ̍ɛ̍sā o̍ si̍mi̍ ho̍ō wo̍. 

8Mɛ̄ɛ̍ Ba̍bi̍lɔ̄ŋnda̍ ā tūēī sāwa̍ māsā bɛ̍ndōo̍ ō dɔ̄ū ho̍ō wo̍, ma̍ sɔ̄lā fo̍ndāa̍ le̍ mā 
kɔ̍ di̍mūl Māsā Bɛ̍ndōo̍ Nābi̍u̍kānɛ̍ɛ̍sā sɔ̄ɔ̍ŋ wɔ̍ɔ̍ŋndo̍ŋ a̍ Chu̍ūwa̍ o̍kɔ̄ɔ̄. 

9Ma̍ kɔ̍ di̍mūl ndu̍ āā, “Ōo̍ māsā bɛ̍ndōo̍ vīo̍u̍ na̍a̍ chōo̍ kɛ̍ndīa̍a̍. 

10Fāllo̍, nūm te̍ dɔ̍ū sāwāa̍ māā tē nyɛ̄m cha̍a̍ŋ ŋ̄ sōō pɛ̍, māā wānā o̍ wānā nɔ̍ 
mbō ba᷄ŋ wūla̍ŋ, mbo̍ sōōlu̍u̍ nyɛ̄ ŋ̄ko̍o̍līi̍ ŋ̄ sīmi̍ ho̍ō wo̍ le̍? 

11Ndu̍yɛ̍, māā wānā o̍ wānā kɛ̍ɛ̍ le̍ wūla̍ŋ bāŋɔ̄ɔ̍ le̍ ndu̍ sōōlūūwo̍ pɛ̍, māā wānā 
ko̍ŋ ā wu̍u̍ ndu̍ o̍ to̍ndo̍ lēyīŋ tūū bɛ̄ndū bɛ̍ndōo̍ ni᷄ŋ te̍? 

12Kɛ̍ fāllo̍, pūa̍a̍ Chu̍ūwāā pūm chō ma̍ hāndū nda̍ o̍ būŋgāŋ yɛ̍ yi̍ɔ̍ɔ̍ŋ bōlle̍ŋ 
Ba̍bi̍lɔ̄ŋ na̍nu᷄ŋ, nda̍ yɔ̍nūŋ māā Si̍ɛ̍du̍lā a̍ Mɛ̍si̍a̍kī a̍ Ābɛ̄ni̍kō ni̍, pūa̍a̍ ha̍ā, ā kɛ̄ɛ̍ 
nūm dīōm. Ā chɛ᷄l mā sāāŋgi̍a̍l mɛ̄lɛ̄ka̍a̍ nūmnda̍ le̍, kɛ̄lɛ̄ŋgāā ni᷅ŋ te̍ mā sōōlu̍u̍ nyɛ̄ 
ŋ̄ko̍o̍līi̍ ŋ̄ sīmi̍ māā mɛ̄lɛ̄ka̍ nūm ndo̍.” 

13Mɛ̄ɛ̍ Māsā Bɛ̍ndōo̍ Nābu̍kānɛ̍ɛ̍sā o̍ tu̍e̍ī ko̍na̍ Ba̍bi̍lɔ̄ŋnda̍ ā dōōnu̍ŋ ndu̍ a̍ pūa̍a̍ 
ya̍a̍wa̍ ha̍ā o̍kɔ̄ɔ̄ wo̍, mbo̍ tāmbū kɔ̄l ta̍u̍ ta̍u̍ bɛ̍ndū. O̍ ko̍ŋ, mbo̍ yōōŋgū le̍ 
Si̍a̍du̍lūā, a̍ Mɛ̍si̍a̍kī, a̍ Ābɛ̄ni̍kō. 

14Mɛ̄ɛ̍ nda̍ hi᷄ŋ, mbo̍ nyūnā nda̍ āā, “A̍ tōnya̍ i̍ cho̍ ni̍ māā nūm Si̍a̍du̍lūā, a̍ nūm 
Mɛ̍si̍a̍kī, a̍ nu̍m Ābɛ̄ni̍kō, māā lā kɛ̄ɛ̍ le̍ mɛ̄lɛ̄ka̍ā nīa̍a̍ sāāŋgīāllo̍ ndu̍yɛ̍ mi̍ lā kɛ̄ɛ̄ 
le̍ nyɛ̄ ŋ̄ko̍o̍līi̍ ya̍ to̍o̍si̍a̍a̍ ho̍ō māā mɛ̄lɛ̄ka̍ wo̍ sōōlūūwo̍? 

15Mɛ̄ɛ̄lu̍la̍ŋ kpɔ̍ŋ la̍ cho̍ la᷅ŋ ni̍. Tē lā tūēī ni᷅ŋ nyɛ̄m chāāŋ yɛ̍ yi̍ɔ̍ɔ̍ŋ sūɛ̍i̍ pɛ̍, lā ba᷄ŋ 
wu᷅la̍ŋ, tē ō cho̍ ko̍ŋ te̍, ī bɛ̍ndā ni̍ŋ a̍ nya̍ le̍. Mālɔ̄ɔ̍ nya̍ o̍ to̍ndo̍ lēyīŋ bɛ̄ndōo̍ ni᷄ŋ. 
Mī che᷅ wɔ̄ Mɛ̄lɛ̄ka̍ cho̍ ko̍ŋ mbō bāŋa̍ nya̍ ya̍ o̍ bā wo̍.” 

16O̍ ko̍ŋ, mi̍ Si̍ɛ̍du̍lā a̍ Mɛ̍si̍a̍kī a̍ Ābɛ̄ni̍kō mu̍lī āā, “Māsā bɛ̄ndōo̍, ŋ̄ nɔ̍lā mī ŋ̄ sūŋgū 
le̍ na̍a̍ pīla̍ o̍ sūɛ̍i̍ he̍ī ni᷄ŋ te̍. 

17Tē ā ma᷄l na̍a̍ o̍ to̍ndo̍ lēyīŋ tūū bɛ̄ndū bɛ̍ndōo̍ ni᷄ŋ pɛ̍, Mɛ̄lɛ̄ka̍ ō na̍a̍ ŋ̄ chō pīɛ̄īyo̍ 
wo̍ ō nɔ̄lā mbō bāŋa̍ na̍a̍ o̍ yīŋndē le̍ŋ ni᷄ŋ. Ndu̍yɛ̍, mbo̍ bāŋa̍ na̍a̍ nu̍m o̍ bā, fāllo̍. 

18Kɛ̍ ndu̍yɛ̍, ŋ̄ dīmūl lɔ̍ɔ̄ nu̍m fāllo̍ mā si̍na̍ ndi̍ pɛ̄ŋgu̍, ā yɔ᷄ŋ bɛ̍ɛ̍ mī Mɛ̄lɛ̄ka̍ na̍a̍ o̍ 
bāŋa̍ na̍a̍ le̍, ŋ̄ yēēma̍ nu̍m mā sīna̍ māā ŋ̄ sa̍a̍ŋgīāl mɛ̄lɛ̄ka̍a̍ nūmnda̍ le̍, kɛ̄lɛ̄ŋgāā 
ni᷅ŋ te̍ mī ŋ̄ sōōlu̍u̍ nyɛ̄ ŋ̄ko̍o̍līi̍ ŋ̄ sīmi̍ ho̍ō māā mɛ̄lɛ̄ka̍ wo̍.” 

Māsā bɛn̍dōo̍ dim̍i ̍māā Da̍a̍niɛ̍ɛ̍ ̄chāa̍ŋāā ndūāā ya̍a̍wa̍ ā nɔ ̄mā sɔl̄a̍ pīɔm̍ndo̍ 
19Mɛ̄ɛ̍ Si̍ɛ̍du̍lā, a̍ Mɛ̍si̍a̍kī, a̍ Ābɛ̄ni̍kō a̍ so̍ō dīōmnda̍ŋ nda᷅ŋ, mi̍ Māsā Bɛ̍ndōo̍ 
Nābi̍u̍kānɛ̍ɛ̍sā o̍ tu̍u̍lū kɔ̄l ta̍u̍ ta̍u̍ a̍ nda̍. Mbo̍ yīīlūl nda̍ hɔ̄lla̍ po᷅ŋ. Mbo̍ dīmūl 
wāŋnda̍ māā ā kɔ̍ mā kɔ̍ tu̍u̍lū to̍ndo̍ lēyīŋndo̍ mbō tūūlu̍ mbō hīōū māā pa̍a̍ndū 
sālā ŋɔ᷄mmɛ̍ū. 

20O̍ ko̍ŋ, mbo̍ dīmūl pūa̍a̍ ndūāā chɔ̄ūwāā dīāllūŋ kālāa̍ ā pūm māā ā yīi̍ Si̍ɛ̍du̍lā, 
a̍ Mɛ̍si̍a̍kī, a̍ Ābɛ̄ni̍kō mā wūu̍ nda̍ o̍ yīŋnde̍ to̍ndo̍le̍ lēŋ ni᷄ŋ. 

21Ndu̍yɛ̍ pūa̍a̍ ya̍a̍wa̍ ha̍ā, nyɛ̄lā ndāla̍ŋ lā lo̍ nda̍ le̍kɔ̄ɔ̍ le̍nde̍, dōmā ni̍, lɛ̄mbɛ̄ ni̍, 
mɔ̍si̍l ni̍, mā yīī nda̍ ma̍ wūū nda̍ o̍ to̍ndo̍ lēyīŋ tūū bɛ̄ndū kōŋ ni᷄ŋ. 

22Ndu̍yɛ̍ mɛ̄ɛ̍ māsā bɛ̍ndōo̍ ō dīmi̍ yɛ̍ le̍nde̍ nda̍ tūūlu̍ to̍ndo̍ lēyīŋndo̍ ho̍ō ni̍. Mɛ̄ɛ̍ 
o̍ tu̍u̍lū te̍i̍ pūa̍a̍ chɔ̄ūwāa̍ wu̍u̍ pu̍a̍a̍ ya̍a̍wa̍ ha̍ā o̍ to̍ndo̍ lēyīŋ kōŋ ni᷄ŋ nda̍, mi̍ 
hāŋgu̍l lēyīŋ kōŋ ō dīū nda̍. 

23Pūa̍a̍ ya̍a̍wa̍ ha̍ā, Si̍a̍du̍lūā a̍ Mɛ̍si̍a̍kī a̍ Ābɛ̄ni̍kō, ā lo̍ ā yīyāā le̍nde̍ ma̍ wūū nda̍ 
o̍ yīŋndē to̍ndo̍le̍ bɛ̍ndūlē lēŋ ni᷄ŋ. 

24Māsa̍ bɛ̍ndōo̍ lo̍ tōfāa̍ o̍ yīŋndē lēŋ ni᷄ŋ, o̍ lē pīlɛ̍ ni᷄ŋ kpe̍, mi̍ māsā bɛ̍ndōo̍ cha᷄ŋ 
nya̍ mbo̍ dēŋī chōo̍ cho̍o̍, mbo̍ nyūnā lāŋgba̍ā ndūāā ka᷅lla̍ āā, “Ō cho̍ pūa̍a̍ ā ya̍a̍ 
le̍ na̍a̍ ŋ̄ yīi̍ mi̍ ŋ̄ wūū nda̍ o̍ yīŋnde̍ŋ ni᷄ŋ te̍?” Ma̍ chɛ̄l āā, “E̍ī fāllo̍, pūa̍a̍ nda̍ ya̍a̍ 
na̍a̍ ŋ̄ yīi̍ ni̍ mi̍ ŋ̄ wūū nda̍ o̍ yīŋnde̍ŋ ni᷄ŋ.” 

25Mi̍ māsā bɛ̍ndōo̍ dīmi̍ āā, “Kɛ̍ lā tōfa̍ wɔ̍, I̍ cho̍ pūa̍a̍ chɔ̄ɔ̍ ā hīɔ̍ɔ̍lu̍ ma̍ wā bālɔ̄ɔ̍ o̍ 
yīŋnde̍ŋ ni᷄ŋ. Ō pīlɛ̍ bɛ̍ɛ̍ cho̍ o̍ yi̍yāā le̍ kɛ̄lɛ̄ŋgāā mī nyɛ̄ yɔ̄nu᷄ŋ o̍ pi̍lɛ̍. Ndu̍yɛ̍ wānāā 
hi̍ɔ̍ɔ̍lu̍a̍a̍ ha̍ā, ō pīlɔ̄ɔ̍ chō nda̍ tɛ̍ɛ̄ŋ nu̍a̍ā ŋ̄ chā āā ki̍i̍la̍nɔ̍ mɛ̄lɛ̄ka̍a̍ ni̍.” 

Māsāa̍ Nābiu̍̍kānɛɛ̍s̍ā ma̍l pūa̍a̍ ya̍a̍wa̍ nda̍ a̍a̍ wu̍u̍ o̍ yīŋnde̍ŋ niŋ᷄ nda̍ 
26O̍ ko̍ŋ kɔ̍ɔ̍lī, mi̍ Nābi̍u̍kānɛ̍ɛ̍sā o̍ sɔ̍ɔ̍ŋgūū o̍ to̍ndo̍ lēyīŋ tūū bɛ̄ndū kōŋ hɔ̄lndɔ̄, 
mbo̍ vēēlū chōo̍ cho̍o̍ kpe̍le̍ŋ āā, “Si̍ɛ̍du̍lā, Mɛ̍si̍a̍kī, a̍ Ābɛ̄ni̍kō, bu̍ɛ̍i̍yāa̍ Mɛ̄lɛ̄ka̍ 
Bɛ̄ndōo̍ Kpo̍u̍, lā fūla̍ mī lā hīŋ na̍nu᷄ŋ.” Ō lēpīlɛ̍ ni᷄ŋ kpe̍, mā fūlā o̍ yīŋndē le̍ŋ ni᷄ŋ 
ma̍ hūŋ. 

27O̍ ko̍ŋ, chɔ̍ŋ a̍ di̍si̍a̍a̍, a̍ māsāa̍ lākɔ̍lɛ̄i̍ya̍ a̍ māsāa̍ lāpātīa̍a̍, a̍ māsā bɛ̍ndōo̍ 
lāŋgba̍ā ndūāā ka᷅lla̍, ma̍ hu᷄ŋ bɔ̍ŋā pūa̍a̍ ha̍ā le̍ nda̍ tōfāa̍, mā sāālu̍ŋ māā pūa̍a̍ 
ha̍ā, nyɛ̄ o̍ nyɛ̄ yɔ̄nu̍ŋ a̍ dīāllūŋ nda᷄ŋ o̍ yīŋnde̍ŋ nde᷅ŋ ni᷄ŋ te̍. Yīīŋnde̍ŋ bɛ̍ɛ̍ le̍ ŋu̍e̍ 
o̍ pi̍lɛ̍ o̍ lēbōl tē, kɛ̄lɛ̄ŋgāā mī dōma̍ ndɔ̍ ŋu̍ɛ̄. Nda̍ kpo̍u̍, ō pīlɛ̍ bɛ̍ɛ̍ chūŋ īku᷄m ve̍ 
le̍kɔ̍ɔ̍ le̍. 

28Mi̍ Nābi̍u̍kānɛ̍ɛ̍sā di̍mī āā, “I̍ sa̍ŋga̍la̍ Mɛ̄lɛ̄ka̍, o̍ yɔ̄ŋgu̍ ki̍i̍la̍nɔ̍ ndɔ̄ɔ̍ le̍ bu̍ɛ̍i̍yāā 
ndūa̍a̍ ya̍a̍wa̍a̍ dɔ̍ū tīīnda᷄ŋ ndāa̍ o̍ ndu̍ ni᷄ŋ nda̍ bāŋāa̍ wo̍. Ma̍ kɛ̄ɛ̄ sāwa̍ ya̍ I̍ dɔ̍ū 
wo̍, ma̍ dīmī māā ā sɔ̄la̍ bɛ̍ɛ̍ pi̍ɔ̍mndo̍, kɛ̍ ā so̍o̍lūū mɛ̄lɛ̄ka̍ o̍ mɛ̄lɛ̄ka̍ chēle̍ŋ te̍, mɛ̄ɛ̍ 
Mɛ̄lɛ̄ka̍ ndāa̍. 

29“Le̍la̍ŋ sāwa̍ ya̍ I̍ dɔ̍ū wo̍, ndu̍ cho̍ ho̍ō ni̍. Wānā o̍ wāna̍ cho̍ o̍ māsāle̍ nīle̍ŋ 
bɛ̄ŋgu̍, ō wa̍ le̍lɛ᷅ŋ o̍ lēlɛ᷄ŋ ō wa̍ le̍ka̍a̍ o̍ lēkāa̍, ō wa̍ wa̍nā ma̍ŋgālāā īsɔ̄ɔ̍ che᷅le̍ŋ, tē 
a̍ di̍mi̍ dīōmndē wɔ̄ɔ̍ŋnde̍ŋ a̍ Mɛ̄lɛ̄ka̍ Si̍ɛ̍du̍lā, a̍ Mi̍si̍a̍kī, a̍ Ābɛ̄ni̍kō a̍ pi̍ɛ̍ī yo̍ pɛ̍, 
tōsāa̍ ya̍ I̍ to̍sā ni̍ mī pūa̍a̍ nīa̍a̍ ā kīli̍ ki̍li̍ nu̍m ve̍e̍ ve̍e̍. O̍ ko̍ŋ kɔ̍ɔ̍lī, mī to̍sa̍ mī 
chīɛ̄īlā nūmnda̍ŋ lā sīmnu᷄ŋ fo̍ndō fōndo̍la̍ŋ. Kāni̍, mɛ̄lɛ̄ka̍ o̍ mɛ̄lɛ̄ka̍ nɔ̍ kpa̍a̍yā 
wa̍ā nu̍a̍ā mbō bāŋa̍ wānā le̍, mɛ̄ɛ̍ Mɛ̄lɛ̄ka̍ pūa̍a̍ ha̍ā.” 

30O̍ ko̍ŋ kɔ̍ɔ̍lī, mi̍ māsā bɛ̍ndōo̍ ō chɔ̄ɔ̄lū pūa̍a̍ ya̍a̍wa̍ ha̍ā hēēlū o̍ wa̍lta̍ ndāla̍ŋ ni᷄ŋ 
o̍ būŋgāŋ yɛ̍ yi̍ɔ̍ɔ̍ŋ ni᷄ŋ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ. 

A̍ lɔm̄ā sɔl̄āāmā dīiŋ̍ ndɔ ̄mā Nābiu̍̍kānɛɛ̍s̍ā o̍ sɔl̍ la̍ŋ o̍kɔɔ̄ ̄
1Ō wa̍ a̍ te̍le̍ŋ pi᷅lɛ̍, mi̍ Nābi̍u̍kānɛ̍ɛ̍sā o̍ yɔ̍ŋgū yōōŋgōo̍ ho̍ō nāa̍ wāŋnda̍ chūā o̍ 
chi̍e̍ēŋndo̍ chōo̍ kpo̍u̍, wāŋnda̍ lēkāa̍ o̍ lēkāa̍, a̍ lēlɛ̄ŋ o̍ lēlɛ̄ŋ, a̍ īsɔ̄ɔ̍ o̍ īsɔ̄ɔ̍ 
ma̍ŋgālāā. Mbo̍ dīmī āā, “I̍ yi̍l nya̍, I̍ yi̍l nya̍ lāpi̍. 

2I̍ cho̍ a̍ kɔ̄l kɛ̄ndɛ̄ le̍ mī I̍ chɔ̍m nya̍ sɔ̄ɔ̍ŋ kpālūŋ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ Mɛ̄lɛ̄ka̍ 
Bɛ̄ndōo̍ Kpo̍u̍ ō tōsa̍l la̍ wo̍ŋ. 

3Mɛ̄lɛ̄ka̍ kpālōla̍ ndɔ̄la̍ŋ, lā chō kpālōla̍ bɛ̍ndū. Ndu̍yɛ̍, kɔ̄ndɔ̄fi̍ltā ndɔ̄la̍ŋ lā chō 
kɔ̄ndɔ̄fi̍ltā kpāāyā bɛ̍ndū. Kpāāya̍ ndɔ̍ lēmāsāa̍ ō nɔ̍ la̍mɛ̍ɛ̍lu̍ le̍, ō chō le̍ fɛ̍ɛ̍ŋ a̍ 
fɛ̍ɛ̍ŋ. Māsāle̍ ndɔ̄le̍ŋ lē chō le̍ fɛ̍ɛ̍ŋ a̍ fɛ̍ɛ̍ŋ. 

4“I̍ wa̍ŋnu̍ŋ o̍ chīɛ̄ī ni̍ lēmāsāa̍ ni᷄ŋ a̍ kɔ̄l nyūlū, ndu̍yɛ̍ nyɛ̄ o̍ nyɛ̄ ve̍ ya̍ lēpɛ̄ŋ te̍. 

5Ō wa̍ īchɔ̄l pīlɛ̍, mi̍ I̍ sɔ᷅l lūa̍a̍ŋ. Lu̍a̍a̍ŋ ma᷅ŋ mi̍ sīōōŋīī bɛ̄ndūe̍i̍ bīī ya̍ ta̍u̍ a̍ ma̍ŋ. I̍ 
wa̍ īhīni̍ o̍ kpēlē, mī I̍ chānu᷄ŋ nyɔ̍ɔ̍ o̍ hɔ̄l. Wānā a̍a̍ cha᷅ ko̍ bɛ̍ɛ̍ āā sūɛ̍i̍ wa̍ā chi̍e̍ēŋ 
ni̍. Nyɛ̄ ya̍ I̍ wa̍ ho̍ō chɔ̄ŋnɔ᷄ŋndo̍ o̍ hɔ̄l lo̍, mi̍ sīōōŋīī bɛ̄ndū bɛ̍ndūe̍i̍ I̍ bīī ya̍. 

6Le̍ sa̍bōo̍ ho̍ō, mi̍ I̍ yɔ᷅ŋ dīōmnde̍ŋ māā ā chūū ya̍ wa̍nāa̍ kɔ̄l kālu̍a̍a̍ Ba̍bi̍lɔ̄ŋ kpo̍u̍, 
le̍ mā hu᷄ŋ chɔ᷅m ya̍ tɛ̄ɛ̄sīāā lu̍a̍a̍ŋ ma᷅ŋ. 

7O̍ ko̍ŋ, wānāā māŋgālāa̍ ni̍, a̍ wānāā vīāmāā lāyāwāa̍, a̍ wānāā ŋ̄wāŋ vīlɛ̍i̍ya̍, a̍ 
wānāā kɔ̄l kālu̍a̍a̍ pɛ̍ɛ̍ku̍ a̍ lōo̍ŋ o̍kɔ̄ɔ̄ wa̍, nda̍ kpo̍u̍ ma̍ hūŋ. Mɛ̄ɛ̍ nda̍ hīŋ, mi̍ I̍ chɔ᷅m 
nda̍ lɔ̄mā ya̍ I̍ sɔ̍lla̍ŋ. Kɛ̍ ā nɔ̄la̍ mā chɔ᷄m ya̍ tɛ̄ɛ̄sīāā lūa̍ŋ māŋ te̍. 

8O̍ mɛ̄ɛ̄lu̍la̍ŋ, mi̍ Da̍a̍ni̍ɛ̍ɛ̄ hu᷅ŋ, ō mɛ̄lɛ̄ka̍a̍ dīāndāa̍ nyi̍nā ndāa̍ chō kɔ̄ɔ̄lī wo̍. 
Da̍a̍ni̍ɛ̍ɛ̄ ko̍ŋ ndu̍ nɔ̍ vɛ̄lɛ̄ dīōla̍ŋ ni̍ āā Bɛ̄tīsi̍a̍sā, mɛ̄lɛ̄ka̍ nūu̍ dīōlā ndɔ̄la̍ŋ la̍ cho̍ 
la̍ŋ ni̍. Mɛ̄ɛ̍ o̍ hi᷅ŋ, mi̍ chɔ᷅m ndu̍ lɔ̄mā ya̍ I̍ sɔ̍l la̍ŋ. 

9Mi̍ di̍mūl ndu̍ ma̍a̍, Bɛ̄tīsi̍a̍sā, māsa̍ wānāā māŋgālāa̍, I̍ si̍nā māā mɛ̄lɛ̄ka̍ā 
dīāndāa̍, nyi̍nā ndāa̍ chō nu̍m kɔ̄ɔ̄lī. Ndu̍yɛ̍, I̍ si̍nā māā īsɔ̄ɔ̍ o̍ īsɔ̄ɔ̍ kɔ̄ndɔ̄fi̍li̍ I̍ cho̍ i̍ 
ka̍lā ka̍lā mā bu̍mba̍ ndi̍ sīnā le̍. Le̍la̍ŋ ya̍ŋ ni᷅la̍ŋ o̍ lɔ̄mā ya̍ I̍ sɔ̍l la̍ŋ, mā chɔ᷄m ya̍ 
tɛ̄ɛ̄sīāā ndɔ̄ɔ̍. 

10“I̍ wa̍ īhīni̍ mi̍ I̍ sɔ᷅l lūa̍a̍ŋ. O̍ lɔ̄mā nī ma̍ sɔ̍la᷄ŋ ni᷄ŋ, mi̍ I̍ cha᷅ yɔ̄m tɔ̍ɔ̍ma̍ bɛ̄ndōo̍ 
īsīsi̍ o̍ chi̍e̍ēŋndo̍ tɛ̍ɛ̄ŋ. Yɔ̄mndo̍ ho̍ō bānde̍i̍ pīla̍ ndu̍ o̍o̍ ba̍ndu̍ ni̍. 

11Yɔ̄mndo̍ ho̍ō, mbo̍ lō bānde̍i̍ ha̍a̍a̍, mbo̍ fūūlūū o̍ ha̍la̍a̍ di̍. Wānā a̍a̍ lo᷅ bā o̍ bā 
fe̍e̍ o̍ chi̍e̍ēŋndo̍ chōo̍ mā chē ndu̍. Ō wa̍ yɔ̄m tɔ̍ɔ̍ma̍ bɛ̍ndu̍. 

12Yɔ̄mndo̍ ho̍ō, ō wa̍ ō pūīyāā nyɛ̄ kɛ̄ndɛ̄ yɔ̍kūŋ. Ndu̍yɛ̍, ō wa̍ ō kūāmāā ta̍u̍ ta̍u̍. 
Nyɛ̄ dīa̍a̍ wānu̍ŋ ndo̍ŋ ta̍u̍ ta̍u̍. Vīsīāā yōndūa̍a̍ kpo̍u̍ hūnɔ̄ɔ̍ hīni̍la̍ŋ o̍ wūndu̍ma̍ 
yɔ̄mndo̍ ho̍ō bɛ̄ŋgu̍. Ndu̍yɛ̍, o̍ lɛ̄ūwūŋ yɔ̄mndo̍ ho̍ō chōo̍ yōūwa̍ nda̍ a̍a̍ ta̍ŋgūl 
wa̍a̍ŋīī ndɛ̄i̍ ni̍. Wāŋnda̍ chi̍e̍ēŋndo̍ ho̍ō kpo̍u̍, a̍ nyɛ̄ o̍ nyɛ̄ yōōmāā chēle̍ŋ o̍ 
yɔ̄mndo̍ ho̍ō nda̍ a̍a̍ ku̍ā le̍ nyɛ̄ di̍a̍a̍ ni̍. 

13“O̍ lɔ̄mā nīma̍ sɔ̍la᷄ŋ ma᷅ŋ ni᷄ŋ, mi̍ cha᷅ ki̍i̍la̍nɔ̍ mɛ̍ŋgɛ̄lāa̍ Mɛ̄lɛ̄ka̍a̍ ō dīāndāa̍ pīlɔ̍ɔ̍ 
chɔ̄nɔ᷄ŋndo̍ chōo̍ cho̍o̍ mbo̍ wā tōlɔ̄ɔ̍. 

14Mi̍ ki̍i̍la̍nɔ̍ɔ̍ ho̍ō ō yōndā chōo̍ cho̍o̍ kpe̍le̍ŋ āā, Lā kīo̍ŋ yɔ᷅mndo̍ ho̍ō mbō de̍l. 
Ndu̍yɛ̍ mī lā kīli̍ ki̍li̍ lɛ̄ūwūŋ ndɔ̍ŋ kpo̍u̍. O̍ ko̍ŋ kɔ̍ɔ̍lī, mī lā sōōndi̍a̍a̍ pēi̍ ndūɛ̍i̍ 
kpo̍u̍ mī ī chīɛ̄ɛ̄lu̍ŋ, mī kɔ̄mndē ndɔ̄le̍ŋ lē sɛ̄ŋi̍ŋ. Vīsīa̍a̍ hu᷅ŋ hi̍ni̍la̍ŋ o̍ yɔ̄mndo̍ ho̍ō 
bɛ̄ŋgu̍ wa̍, mī lā tōsa̍ mā pīōū. Yōūwāa̍ hu᷅ŋ o̍ yɔ̄m kōŋ nda̍ bɛ̍ɛ̍ mī lā tōsa̍ mā pīōū. 

15Kɛ̍ mī lā ma᷄l chīyīī yɔ̄mndo̍ ho̍ō a̍ pūūndu̍ŋ ndɔ᷄ŋ ŋ̄ lūɛ̄īyāā lɛ̄ŋ le̍nde̍ a̍ bīl pūīyāa̍ 
ndi̍ ō bālāā. Ndu̍yɛ̍ mī lā tōōsi̍a̍a̍ nyɔ̄ɔ̍ŋ māā ŋ̄do̍lu̍ŋ a̍ chīli̍ŋi̍i̍ būlɔ̍ŋsīi̍ye̍, le̍ chīyīī 
yɔ̄mndo̍ ho̍ō dɔ̄wɔ̄ɔ̍ o̍ kpi̍ɔ̍ɔ̍. “Wāŋndo̍ ho̍ō, ō chō hūnɔ̄ɔ̄ wa̍ ke̍lāa̍ o̍ mɔ᷄mndo̍ 
bɛ̄ŋgu̍ yo̍ndōo̍ ni᷄ŋ māā vīsī. 

16Wāŋndo̍ ho̍ō le̍ wɔ̄sīla̍ŋ lā ŋɔ᷄mmɛ̍ū, yīya̍ŋ īwāna̍ chi̍e̍e̍ya̍a̍ chō ndu̍ fūla᷄ŋ ni᷄ŋ, 
mī yīya̍ŋ īvīsīya̍a̍ ō mīīŋgu̍ ndu̍ ni᷄ŋ. 

17Nyɛ̄ na̍a̍ ki̍i̍la̍a̍ mɛ̍ŋgɛ̄lāa̍ Mɛ̄lɛ̄ka̍a̍ ŋ̄ dīmi̍ wo̍ ndu̍ cho̍ ho̍ō ni̍. Na̍a̍ ki̍i̍la̍a̍ di̍a̍ndāa̍ 
Mɛ̄lɛ̄ka̍a̍ na̍a̍ ŋ̍ di̍mi̍ yōōŋgōo̍ ho̍ō ni̍. Ndu̍yɛ̍, le̍ sa̍bū he̍ī chō yɔ̄nɔ᷄ŋ a̍ wāŋndo̍ ho̍ō 
wo̍ cho̍ ni̍ māā, le̍ mī wāŋnda̍ o̍ chi̍e̍ēŋndo̍ chōo̍ kpo̍u̍ a̍ si̍na̍ māā Mɛ̄lɛ̄ka̍ Bɛ̄ndōo̍ 
Kpo̍u̍ ndu̍ nɔ̍ kpāāyāa̍ lɛ̄ŋnde̍ chōo̍ o̍ chi̍e̍ēŋndo̍ chōo̍ kpo̍u̍ ni̍. Māā wāna̍ o̍ ye̍e̍mā 
le̍ sīīŋgūūwo̍ māsā wo̍, ndu̍ o̍ sīīŋgūū ma̍sā ni̍. A̍ yɔ᷄ŋ bɛ̍ɛ̍ mī wāŋndo̍ ō wa̍ wāna̍ 
bālā fo̍ndō fu̍u̍, Mɛ̄lɛ̄ka̍ ndu̍ nɔ̍lā mbō sīīŋgu̍u̍ ndu̍ māsā bɛ̍ndōo̍. 

18“Mi̍ hi̍a̍ū lāchī a̍ sūɛ̍i̍ nāa̍ Da̍a̍ni̍ɛ̍ɛ̄ chu̍a̍ ma̍a̍, le̍la̍ŋ, lɔ̄mā ya̍ sɔ̍l la̍ŋ ma̍ŋ ma̍ cho̍ 
ma᷅ŋ ni̍. Wānāā kɔ̄l kālu̍a̍a̍ o̍ lɛ̄ŋnde̍ŋ nde᷅ŋ ni᷄ŋ kpo̍u̍ a̍ tɛ̍ɛ̍sīāā sɔ̄ɔ̍ŋ vi̍a̍ŋna᷄ŋndo̍ŋ 
nda̍ kpo̍u̍, ā tīu̍ ba̍ mā tɛ̄ɛ̄si̍a̍l la̍ ma̍ŋ te̍. Kɛ̍ nūm I̍ si̍nā māā ā nɔ̄lā mā tɛ̍ɛ̍si̍a̍l la̍ 
ma̍ŋ, kāni̍ mɛ̄lɛ̄ka̍ā dīāndāa̍ nyi̍na̍ ndāa̍ cho̍ nu̍m kɔ̄ɔ̄lī. Le̍la̍ŋ I̍ ye̍e̍ma̍ mā tɛ̍ɛ̍si̍a̍l 
la̍ lūa̍a̍ŋ ma᷅ŋ. 

19“Mɛ̄ɛ̍ ya̍ I̍ chɔ̍m Da̍a̍ni̍ɛ̍ɛ̄ ō nda̍ vēēlū vɛ̍lɛ̄ āā Bɛ̄tīsi̍a̍sā wo̍ lūa̍a̍ŋ ma᷅ŋ, mi̍ 
sīōōŋnde̍ bīī ndu̍ le̍ mɛ̄ɛ̍ ndu̍ o̍o̍ tɛ̍ɛ̍sīāā lu̍a̍a̍ŋ ma᷅ŋ yɛ̍. Kɛ̍ mi̍ di̍mūl ndu̍ māā 
sīōōŋīī bi̍ī ndu̍ a̍ lu̍a̍a̍ŋ ma᷅ŋ te̍, kɛ̄lɛ̄ŋgāā tɛ̄ɛ̄sīāā ndɔ̄ɔ̍ le̍.” “O̍ ko̍ŋ, mi̍ Da̍a̍ni̍ɛ̍ɛ̄ 
mu̍li᷄ŋ mbo̍ dīmūl la̍ māā, fāllo̍, yɔ̄m ŋ̄ chē ho̍ō o̍ lūa̍a̍ŋ ni᷄ŋ ndo̍, sūɛ̍i̍ he̍ī ndi̍ i̍i̍ 
bɛ̍ndā bɔ̍ɔ̍ mī ndi̍ i̍i̍ yɔ̍nu̍ŋ a̍ ya̍a̍mɔ̍ɔ̍wa̍a̍ nu̍mnda̍. 

20-22Yɔ̄m ŋ̄ chē ho̍ō mbo̍ bāndū, mbo̍ hēlnu̍ŋ chōo̍ cho̍o̍ pɔ̍ pɔ̍ o̍ ha̍la̍, wānā a̍a̍ lo᷅ 
bā o̍ bā o̍ chi̍e̍ēŋndo̍ chōo̍ mā chē ndu̍, ndu̍yɛ̍ mbo̍ sīmnu̍ŋ yɔ᷅m tɔ̍ɔ̍ma̍ bɛ̄ndū wo̍, 
nu̍m cho̍ yɔ̄m kōŋ ni̍ fāllo̍. Yɔ̄mndo̍ ho̍ō ma̍ chā ndu̍ ō pūīyāā nyɛ̄ kɛ̄ndɛ̄ yu̍kɔ̄ŋ, 
mbo̍ wā ō kūāmāā ta̍u̍ ta̍u̍, mi̍ nyɛ̄ dīa̍a̍ ō wānu̍ŋ ndo̍ŋ ta̍u̍ ta̍u̍ le̍ wānā o̍ wānā, mī 
vīsīāā yōndūa̍a̍ kpo̍u̍ ā hūŋ hi̍ni̍la̍ŋ o̍ wūndu̍ma̍ ndūa̍ŋ bɛ̄ŋgu̍, o̍ ko̍ŋ kɔ̍ɔ̍lī, mī 
yōūwa̍ ā tāŋgūl wa̍a̍ŋīī ndɛ̄i̍ o̍ lɛ̄ūwūŋ ndɔ᷄ŋ. Mɛ̄ɛ̍ ŋ̄ chē nu̍a̍ā mi̍ yɔ̄mndo̍ ho̍ō 
bāndū mbo̍ fūūlūū o̍ ha̍la̍ di̍, mbo̍ sīmnu̍ŋ yɔ᷅m tɔ̍ɔ̍ma̍ bɛ̄ndū yɛ̍, le̍nde̍ ŋ̄ sīmnu᷄ŋ 
wa᷅na̍ kpāāyā ni̍, ma̍ sīmnu̍ŋ wa᷅na̍ tɔ̍ɔ̍ bɛ̍ndū, mi̍ kpāāyā nu̍m lēmāsāa̍ ō 
kūūmbu᷄ŋ chi̍e̍ēŋndo̍ chōo̍ kpo̍u̍. 

23O̍ ko̍ŋ kɔ̍ɔ̍lī, ma̍ cha᷅ ki̍i̍la̍nɔ̍ mɛ̍ŋgɛ̄lāa̍ Mɛ̄lɛ̄ka̍a̍ ō dīāndāa̍ pīlɔ̍ɔ̍ chɔ̄nɔ᷄ŋndo̍ chōo̍ 
cho̍o̍ mbo̍ wā tōlɔ̄ɔ̍. Mbo̍ wā dīmīo̍o̍ māā, lā kīo̍ŋ yɔ᷅mndo̍ ho̍ō mbō de̍l mī lā 
tɛ̄ɛ̄mbu̍u̍ ndu̍. Kɛ̍ mī lā ma᷄l chīyīī yɔ̄mndo̍ ho̍ō a̍ pūūndu᷅ŋ ndɔ᷄ŋ ŋ̄ lūɛ̄īyāā lɛ̄ŋ 
le̍nde̍ a̍ bīl pūīyāa̍ ndi̍ ō bālāā. Ndu̍yɛ̍ mī lā tōōsi̍a̍a̍ nyɔ̄ɔ̍ŋ māā ŋ̄do̍lu̍ŋ a̍ chīli̍ŋi̍i̍ 

būlɔ̍ŋsīi̍ye̍, le̍ chīyīī yɔ̄mndo̍ ho̍ō dɔ̄wɔ̄ɔ̍ o̍ kpi̍ɔ̍ɔ̍. Wāŋndo̍ ho̍ō, ō chō hūnɔ̄ɔ̄ wa̍ 
ke̍lāa̍ o̍ mɔ᷄mndo̍ bɛ̄ŋgu̍ yo̍ndōo̍ ni᷄ŋ māā vīsī. Wāŋndo̍ ho̍ō le̍ wɔ̄sīla̍ŋ lā ŋɔ᷄mmɛ̍ū, 
yīya̍ŋ īwāna̍ chi̍e̍e̍ya̍a̍ chō ndu̍ fūla᷄ŋ ni᷄ŋ, mī yīya̍ŋ īvīsīya̍a̍ ō mīīŋgu̍ ndu̍ ni᷄ŋ. 

24Nyɛ̄ o̍ nyɛ̄ ŋ̄ chē o̍ lɔ̄mā sɔ̄la᷄ŋ ma᷅ŋ ni᷄ŋ tɛ̄ɛ̄sīāā ndɔ̄ɔ̍ cho̍ ho̍ō ni̍. Nyɛ̄ Mɛ̄lɛ̄ka̍ 
Bɛ̄ndōo̍ Kpo̍u̍ o̍ di̍mi̍ māā ō chō hūnɔ̄ɔ̄ yɔ̄nɔ᷄ŋ a̍ nūm ndo̍, ndu̍ ŋ̄ chē ko̍ŋ ni̍ 
māsānɔ̄ɔ̍. 

25Ā chō nu̍m hūnɔ̄ɔ̄ sōlī wāŋndā chīe̍e̍ya̍ tɛ̍ɛ̄ŋ mā sɔ̍nda̍ŋ yōndōo̍ ni᷄ŋ, mī lā kɔ̍ wa̍ 
lātūlu̍ nya̍ vīsīāā yōndūa̍a̍, mī mɔ᷄mndo̍ ō wa̍ nu̍m chūchɔ̄ɔ̍ chōo̍. Le̍ wɔ̄sīla̍ŋ lā 
ŋɔ᷄mmɛ̍ū, ā chō wā bīllo̍ dīo̍o̍ māā nāū. Tē he̍ī ī hīōū pɛ̍, o̍ ko̍ŋ ŋ̄ chō sīnā ni̍ māā 
Mɛ̄lɛ̄ka̍ Bɛ̄ndōo̍ Kpo̍u̍, ndu̍ cho̍ māsɛ̄i̍ o̍ chi̍e̍ēŋndo̍ chōo̍ kpe̍de̍ bo᷅lle̍ŋ ni̍. Ndu̍yɛ̍ 
māā wānā o̍ wānā o̍ ye̍e̍ma̍ le̍ māsāle̍ŋ kīo̍o̍ pɛ̍, ndu̍ o̍ ke᷅ ni̍. 

26Tūēīyɔ̄ɔ̄ ŋ̄ tūēī mi̍ ki̍i̍la̍nɔ̍ Mɛ̄lɛ̄ka̍a̍ ō dīmī māā ā ma᷄l chīyīī yɔ᷅mndo̍ ho̍ō o̍ bā 
ndɔ̄ɔ̍ chōo̍ le̍nde̍ wo̍, tɛ̄ɛ̄sīāā ndɔ̄ɔ̍ cho̍ ni̍ māā tē sɔ̄ɔ̍ŋ mu᷅ŋ kpo̍u̍ ŋ̍ ke̍e̍ku̍ nu̍m 
chōo̍ pɛ̍, mā hīŋ o̍ nūm pi̍la̍ ni᷄ŋ mā si̍na̍ māā Mɛ̄lɛ̄ka̍ cho̍ chi̍e̍ēŋndo̍ ho̍ō kpo̍u̍ 
bo᷅lle̍ŋ ni̍, māsāle̍ nu̍m nde̍ŋ Mɛ̄lɛ̄ka̍ chō nu̍m nde̍ŋ hūnɔ̄ɔ̄ mīīŋgū o̍ bā. 

27Le̍la̍ŋ yāndi̍i̍ fāllo̍, chu̍a̍ sīlā ya̍ I̍ cho̍ nu̍m ho̍ō wo̍. Ma̍l yɔ᷅ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ ŋ̄ 
chō tōsāa̍ ma̍ to̍sa̍ nyɛ̍ bɛ̍nda̍ le̍ tōsāa̍ wo̍. Pɛ̍ŋgi̍ dɛ̍nɛ̍ wɔ̄ɔ̍ŋ nūm o̍o̍ to̍sā pa̍a̍ndū 
wo̍ tōsāa̍, mā ka̍ndu̍ wa̍nāā tāmbɛ̍i̍ya̍ nyīɛ̍ɛ̍ye̍ tūīīnɔ᷄ŋndo̍. Tē ā to̍sa̍ he̍ī pɛ̍, ā chō 
hīōūwɔ̄ɔ̄ lāchī a̍ dɛ̍nɛ̍ kɛ̍ndɔ̄ɔ̍ sɔ̄lāa̍. 

28“Ndu̍yɛ̍, nyɛ̄ o̍ nyɛ̄ Da̍a̍ni̍ɛ̍ɛ̄ o̍ di̍mi̍ māā ō chō yɔ̄nɔ̍ŋ a̍ ya̍ Ma̍sāa̍ Nābi̍u̍kānɛ̍ɛ̍sā, 
mi̍ ī yɔ̄nu̍ŋ le̍nde̍. 

29Chɔ̍ŋ a̍ te̍le̍ŋ Da̍a̍ni̍ɛ̍ɛ̄ o̍ tɛ̍ɛ̍si̍a̍a̍ lūa̍a̍ŋ māŋ ndo̍, wɔ̄sīo̍o̍ ō pīlɛ̍ ko̍ni̍ hi̍o̍ū ni̍, mi̍ 
sūɛ̍i̍ he̍ī yɔ̄nu᷄ŋ ya̍. Pāa̍le̍ pi᷅lɛ̍, I̍ wa̍ bālɔ̄ɔ̍ o̍ chīɛ̄īyo̍ chōo̍ o̍ bɛ̍ɛ̄ chīɛ̄ī ni̍ lēmāsāa̍ 
Ba̍bi̍lɔ̄ŋ, 

30mi̍ di̍mī a̍a̍, ‘To̍fa̍ wɔ̍ mɛ̄ɛ̍ Ba̍bi̍lɔ̄ŋ o̍ cho̍ chi̍e̍e̍ bɛ̍ndū yɛ̍ se᷅, chi̍e̍e̍ nī lēmāsā 
bɛ̍ndū ya̍ I̍ ta̍ŋgu̍l a̍ kpāāya̍ nī bɛ̍ndōo̍ wo̍. Chi̍o̍o̍ ho̍ō chɔ᷄m māā I̍ cho̍ wāna̍ tɔ̍ɔ̍ 
bɛ̍ndū.’ ” 

31“Lɔ̍ɔ̍pa̍ mi̍ chi̍ī dīōmnda̍ŋ nda᷅ŋ dīmi̍, mi̍ tu̍ɛ̍ī mi̍ dīōmndo̍ fūla̍ o̍ ha̍lāa̍ ni᷄ŋ mbo̍ 
dīmī māā, māsāa̍ Nābi̍u̍kānɛ̍ɛ̍sā, ya̍ŋ ni᷅la̍ŋ mā tūēī nyɛ̄ ya̍ cho̍ dīmi̍ wo̍. Kpāāyā 
nu̍m lēmāsāa̍ ō hɛ̄lu̍ŋ nu̍m hāū. 

32Chɔ̍ŋ a̍ hāū, ā chō nu̍m sōlī wāŋndā chi̍e̍e̍ya̍ tɛ̍ɛ̄ŋ, mā sɔ̍nda̍ŋ yōndōo̍ ni᷄ŋ, nya̍ 
vīsīāā yōndūa̍a̍ mī lā kɔ̍ wa᷅ lo̍ŋ la̍tu̍lu̍. Ā chō wā bīllo̍ dīo̍o̍ māā nāū. Le̍ wɔ̄sīla̍ŋ lā 
ŋɔ᷄mmɛ̍ū he̍ī chō nu̍m wā yɔ̄nɔ᷄ŋndo̍ ni̍. Tē he̍ī ī hīōū pɛ̍, o̍ ko̍ŋ ŋ̄ chō sīnā ni̍ māā 
Mɛ̄lɛ̄ka̍ Bɛ̄ndōo̍ Kpo̍u̍, ndu̍ cho̍ māsɛ̄i̍ o̍ chi̍e̍ēŋndo̍ chōo̍ kpe̍de̍ bo᷅lle̍ŋ ni̍. Ndu̍yɛ̍ 
māā wānā o̍ wānā o̍ ye̍e̍ma̍ māsāle̍ŋ kīo̍o̍ pɛ̍, ndu̍ o̍ ke᷅ ni̍.” 

33O̍ lē pīlɛ̍ ni᷄ŋ kpe̍, mi̍ nyɛ̄ o̍ nyɛ̄ Da̍a̍ni̍ɛ̍ɛ̄ di̍mi̍ a̍ ya̍ o̍kɔ̄ɔ̄ ō yɔ̄nu᷄ŋ. Ma̍ tūāū ya̍ 
wāŋndā chi̍e̍e̍ya̍ tɛ̍ɛ̄ŋ mi̍ sɔ̍nda᷄ŋ yōndōo̍ ni᷄ŋ, mi̍ kɔ̍ wa᷅ bīllo̍ dīo̍o̍ māā nāū, mī li̍wā 

o̍ mɔ᷄mndo̍ bɛ̄ŋgu̍. Mi̍ yi̍mbū, mi̍ yīīŋnde̍ bāndū ya̍ o̍ lēbōl wānā a̍a̍ che᷅ pɛ̍ āā 
vīsīo̍o̍ ni̍. Mi̍ yɛ̍mbɔ̍ŋ ŋ̄ bāndu̍ ya̍ sa̍a̍kāā nu̍a̍ā ŋ̄ chā āā yɛ̍mbɔ̄ŋ kōwɔ̄ɔ̍ ni̍. 

34“Mɛ̄ɛ̍ wɔ̄sīlā ŋɔ᷄mmɛ̍ūla̍ŋ lā hīōū, mi̍ pi̍ɛ̍ī Mɛ̄lɛ̄ka̍, mi̍ mi̍i̍ŋgū o̍ kɔ̄l kālu̍ ni̍ īwāna̍ 
chi̍e̍e̍ya̍a̍ ni᷄ŋ. Mi̍ sa̍ŋgālā Mɛ̄lɛ̄ka̍ Bɛ̄ndōo̍ Kpo̍u̍, o̍ chō yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, 
mi̍ yɔ̍ŋgū bɛ̄ɛ̄le̍ŋ nāa̍ ndu̍ chu̍a̍. Mi̍ di̍mī ma̍a̍, kpāāyā nu̍m lēmāsāa̍ ō chō le̍ fɛ̍ɛ̍ŋ 
a̍ fɛ̍ɛ̍ŋ, ndu̍yɛ̍ māsāle̍ nu̍mnde̍ŋ lē nɔ̍ la̍mɛ̍ɛ̍lu̍ le̍. Ā chō wā māsā bɛ̍ndōo̍ ŋ̄wāŋndā 
chi̍e̍e̍ chōo̍ le̍ fɛ̍ɛ̍ŋ a̍ fɛ̍ɛ̍ŋ ku̍nɔ̍. 

35Wānā o̍ wānā cho̍ o̍ chi̍e̍ēŋndo̍ ho̍ō chōo̍, ā cho̍ nu̍m o̍ hɔ̄l nyɛ̄ o̍ nyɛ̄ le̍. Ki̍i̍la̍a̍ 
nu̍mnda̍ chōo̍ cho̍o̍ ni̍, wānāa̍ cho̍ o̍ chi̍e̍ēŋndo̍ chōo̍ wa̍ ni̍, nyɛ̄ ŋ̄ hɛ̍nāŋ le̍ tōsāa̍ 
a̍ nda̍ wo̍, ndu̍ ŋ̄ to̍sā ni̍. Wānā o̍ wānā nɔ̍lā mbō kūūna̍ nūm Mɛ̄lɛ̄ka̍ nyɛ̄ ŋ̄ 
hɛ̄na᷄ŋndo̍ tōsā le̍, kɛ̄lɛ̄ŋgāā mbō nyūna̍ nu̍m māā, vɛ᷅ he̍ī ndo̍ō tōsāa̍ le̍. 

36“Mɛ̄ɛ̍ ya̍ mi̍i̍ŋgu̍ o̍ kɔ̄l kālu̍ ni̍ īwāna̍ chi̍e̍e̍ya̍a̍ ni᷄ŋ, mi̍ Mɛ̄lɛ̄ka̍ mīŋgī ya̍ bɛ̄ɛ̄le̍ 
nīle̍ŋ, a̍ māsāle̍ nīle̍ŋ, a̍ tɔ̍ɔ̍ ni̍ ya̍ i̍i̍ nɔ̍ wo̍ o̍ bā. Mi̍ lāŋgba̍ā nīāā ka᷅lla̍ a̍ wānāā nīāā 
si̍lāa̍ ā mīīŋgū ya̍ wa̍llo̍ o̍ ba̍ mi̍ sɔ̍lā kpāāyāa̍ a̍ bɛ̄ɛ̄le̍ŋ mbo̍ hīāū māā pāāndū. 

37“Le̍ he̍ī, mi̍ ya̍ Nābi̍u̍kānɛ̍ɛ̍sā sa̍ŋga̍la̍ Mɛ̄lɛ̄ka̍ o̍ cho̍ māsā bɛ̍ndōo̍ chōo̍ cho̍o̍ wo̍, 
mi̍ hēēlū dīōlā ndɔ̄la̍ŋ te̍mā, mi̍ di̍mī māā nyɛ̄ o̍ nyɛ̄ Mɛ̄lɛ̄ka̍ to̍sa̍ o̍ nɛ̄ī sa̍kpo̍o̍ 
chōo̍ o̍ to̍sa̍ ndu̍ nī. Kūɛ̍ɛ̍la̍ ndɔ̄la̍ŋ kpe̍de̍ lā chō sa̍kpō. Ndu̍yɛ̍, wānā o̍ wānā 
he̍e̍lu̍ŋ pɛ̍ māā Mɛ̄lɛ̄ka̍ nɔ̄lā mbō tūsi̍ ndu̍ tōōlō.” 

Da̍a̍ni̍ɛ̍ɛ̄ 5 

A̍ bɔŋ̄a᷅ŋ nyɛ ̄dīāā kɔl̄ kɛn̄dɛ ̄Māsāa̍ Bɛt̄īsia̍̍sā o̍ ve̍e̍lu̍ wo̍ o̍kɔɔ̄ ̄
1Mɛ̄ɛ̍ Bɛ̄tīsi̍a̍sā si̍mnu᷄ŋ ma̍sā bɛ̍ndōo̍ Ba̍bi̍lɔ̄ŋ, wɔ̄sīlā ti᷄ŋ hīōūwɔ̄ɔ̍, mbo̍ vēēlū 
lāŋgba̍ā ka̍lāā tɔ̍ɔ̍wa̍ o̍ lɛ̄ŋnde̍ lēŋ ni᷄ŋ o̍ bɔ̄ŋa᷅ŋ dīāā nyɛ̄ dīāā bɛ̄ndōo̍. Lāŋgba̍ā 
kālāā o̍ ve̍e̍lu̍ wa̍ ā wa̍, wāa̍ ō pīlɛ̍. 

2Mɛ̄ɛ̍ māsāa̍ Bɛ̄tīsi̍a̍sā o̍ wa̍ mūɛ̄īya̍ŋ kōlɔ̄ɔ̍, mi̍ mā bīī ndu̍, mbo̍ dīmūl bu̍ɛ̍i̍yāā 
ndūa̍a̍ māā ā kɔ̍ chu̍ū ndu̍ tāālāla̍ wa̍ lā tōōsīāā a̍ ko̍o̍līi̍yo̍ŋ a̍ ka̍ni᷄ŋ hu̍mbo᷄ŋ, mi̍ 
Nābi̍u̍kānɛ̍ɛ̍sā fi̍nyā ndɔ̄ o̍ chu̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m mbō hūŋ a̍ la̍ŋ 
nda̍ŋ, le̍ mā hu᷄ŋ ko᷅l mūɛ̄īya̍ŋ lēni᷄ŋ nda̍ lāŋgba̍ā ka̍lāā tɔ̍ɔ̍wa̍a̍ o̍ ve̍e̍lu̍ wa̍, a̍ 
lāāndāā ndūāā bɛ̍ndūa̍a̍, ndu̍yɛ̍ a̍ lāāndāā ndūāā pɔ̍mbūa̍a̍. 

3O̍ ko̍ŋ, ma̍ hūŋ a̍ tāālāla̍ wa̍ lā tōōsīāā a̍ ko̍o̍līi̍yo̍ŋ a̍ ka̍ni̍ŋ hu̍mbo᷄ŋ nda̍ŋ, lā nda̍ 
chu̍a̍ o̍ chīɛ̍i̍ Mɛ̄lɛ̄ka̍a̍ ni᷄ŋ Chūlu̍sɛ̄lɛ̄m ma̍ hūŋ a̍ la̍ŋ nda̍ŋ. Mi̍ māsā bɛ̍ndōo̍ nda̍ 
lāŋgba̍ā ka̍lāā tɔ̍ɔ̍wa̍a̍ o̍ ve̍e̍lu̍ wa̍, a̍ lāāndāā ndūāā bɛ̍ndūa̍a̍ ndu̍yɛ̍, a̍ lāāndāā 
ndūāā pɔ̍mbūa̍a̍ ma̍ hu᷄ŋ ko᷅l mūɛ̄īya̍ŋ lēni᷄ŋ. 

4Mɛ̄ɛ̍ nda̍ wa̍ mūɛ̄īya̍ŋ kōlɔ̄ɔ̍, ma̍ sāā mɛ̄lɛ̄ka̍ā ndāā yɛ̍ yi̍a̍a̍ sāŋgālāa̍, ō nda̍ tōōsi̍a̍a̍ 
a̍ ko̍o̍līi̍ye̍ wo̍, a̍ ō ka̍ni̍i̍ hu̍mbōo̍, a̍ ō chīli̍ŋi̍i̍ būlɔ᷄ŋsīi̍yo̍, a̍ ō īchīli̍ŋndo̍, a̍ ō yɔ̄mndo̍ 
ndu̍yɛ̍ a̍ ō nda̍ tōōsīa̍a̍ a̍ pōūta̍ŋ ndo̍. 

5O̍ lēpīlɛ̍ ni᷄ŋ kpe̍, mi̍ māsā bɛ̍ndōo̍ chā mi̍ bā wāna̍ chi̍o̍o̍ chɔ̄mnu᷄ŋ o̍ chīyīī 
chīɛ̄īyo̍, o̍ chīɛ̄ī lēmāsāa̍ ni᷄ŋ nāa̍ la̍mbūi̍yo̍ ō wa̍ ō kɛ̄sīāā mbo̍ wā dīōndɔ̄ɔ̍ wa̍, mi̍ 
bāa̍ ho̍ō ō wā pōōnyīa̍a̍. 

6Mɛ̄ɛ̍ māsā bɛ̍ndōo̍ chē nyɛ̍ wa̍ ho̍ō yɔ̄nɔ᷄ŋndo̍ wo̍, mi̍ sīōōŋnde̍ bīī ndu̍ mi̍ hɔ̄lla̍ 
māŋga̍ŋ ndu̍ be̍lu᷄ŋ. Dīāllo̍ŋ kpo̍u̍, mi̍ ŋ̄ wū ndu̍ pɔ̍lī pɔ̍lī, mi̍ wūla̍ŋ lā nyīīyā ndu̍ 
kpa᷅ kpā. Mī pēlo̍ŋ wū ndu̍ do̍o̍ŋ. 

7O̍ ko̍ŋ, mbo̍ yɔ̄ŋ yōōŋgū chɔ̍ chɔ̍ɔ̍ le̍ mā kɔ̍ ve̍e̍lūl ndu̍ wānāā māŋgālāa̍, a̍ wānāa̍ 
vīāmāā lāyāwāa̍, a̍ wānāa̍ si̍nā a̍ lo̍o̍ŋ o̍kɔ̄ɔ̄ wa̍. Mɛ̄ɛ̍ nda̍ hīŋ, mbo̍ dīmūl nda̍ āā, 
“Wānā o̍ wānā si̍na̍ pɛ̍ nyɛ̍ cho̍ ho̍ō ō po̍o̍nyīa̍a̍ wo̍, mbō chɔ᷄m ya̍ tɛ̄ɛ̄sīāā ndɔ̄ɔ̍ pɛ̍, 
wānā ko̍ŋ, I̍ to̍sa̍ ā wōu̍ ndu̍ dōma̍ lēmāsā ba̍ā kālā bɛ̄ndōo̍, ndu̍yɛ̍ mī I̍ to̍sa̍ mā 
wōu̍ ndu̍ yɔ̄lɔ̍ŋ ŋ̄ko̍o̍līi̍yo̍ŋ o̍ lābo̍lō, mbō sīmnu᷄ŋ wa̍nā ya̍a̍ ndɔ̄ɔ̍ o̍ kpāāyāa̍ ni᷄ŋ o̍ 
māsāle̍ nīle̍ŋ ni᷄ŋ.” 

8O̍ ko̍ŋ, mi̍ wānāā ndūa̍a̍ kɔ̄l kālu̍a̍a̍ ha̍ā kpo̍u̍ a̍ hu̍ŋ si᷅m māsā bɛ̍ndōo̍ o̍ hɔ̄l. Kɛ̍, 
wāŋndo̍ ō pīlɛ̍ bɛ̍ɛ̍ ō sīna̍ po̍o̍nyi̍a̍a̍ ho̍ō pɛ̄ŋgu̍ le̍, kɛ̄lɛ̄ŋgāā ni᷅ŋ te̍ mbō chɔ᷄m māsā 
bɛ̍ndōo̍ tɛ̄ɛ̄sīāā ndɔ̄ɔ̍. 

9Le̍ he̍ī, mi̍ sīōōŋnde̍ chɔ̄ɔ̄lū māsā bɛ̍ndōo̍ Bɛ̄tīsi̍a̍sā bīyɔ̄ɔ̄ ta̍u̍, mbo̍ hīāū māā 
pāāndū. Mi̍ hɔ̄lla̍ chɔ̄ɔ̄lū ndu̍ ītāmu̍ pɛ̍sɛ̄kɛ̍, pɛ̍sɛ̄kɛ̍. Lāŋgba̍ā ndūāā ka᷅lla̍ tɔ̍ɔ̍ wa̍ 
bɛ̍ɛ̍ ma̍ tāmbū kɔ̄l pɛ̍. Nda̍ a̍a̍ si̍nā nyɛ̄ o̍ nyɛ̄ nda̍ a̍a̍ to̍sā le̍. 

10O̍ ko̍ŋ kɔ̍ɔ̍lī, mɛ̄ɛ̍ māsā bɛ̍ndōo̍ nda̍ lāŋgba̍ā ndūāā ka᷅lla̍ ā wā sūūki̍āŋndo̍ a̍ sūɛ̍i̍ 
he̍ī o̍kɔ̄ɔ̄, mi̍ kālā ndɔ̄ tu̍ɛ̍ī nda̍ dīōmnda̍ŋ, mbo̍ kūā o̍ chīɛ̄ī wāŋnda̍ wa̍ ko̍ŋ nyɛ̄ 
dīāā kɔ̄l kɛ̄ndɛ̄ bɛ̄ndōo̍ dīo̍o̍ a̍ mūɛ̄īya̍ŋ kōlɔ̄ɔ̍ wo̍. Mbo̍ kɔ̍ dīmūl māsāa̍ āā, “O̍o̍ 
māsā bɛ̍ndōo̍, vi̍o̍u̍ na̍a̍ chōo̍ kɛ̍ndi̍a̍a̍. Ta̍mbū kɔ̄l a̍ sūɛ̍i̍ he̍ī mī sīōōŋīī bīī nu̍m te̍. 

11Po̍ pi᷅lɛ̍ cho̍ o̍ lɛ̄ŋndē nūmnde̍ŋ ni᷄ŋ, mɛ̄lɛ̄ka̍ā nāā di̍a̍ndāa̍ nyi̍nā ndāa̍ ō chō ndu̍ 
kɔ̄ɔ̄lī. Bōōndi̍i̍ Nābu̍kānɛ̍ɛ̍sā, fi̍nyā nūm o̍ wa̍ māsā bɛ̍ndōo̍ ve̍, mbo̍ sāālu̍ŋ māā 
pōo̍ ho̍ō nɔ̄ kɔ̄l kālo̍o̍ ta̍u̍, a̍ tāāsi̍o̍o̍ a̍ sīnā pɛ̄ŋgo̍o̍, mɛ̄ɛ̍ mɛ̄lɛ̄ka̍ā nāa̍ ā chō yɛ̍. Le̍ 
he̍ī, mbo̍ hāndū ndu̍ wānāā māŋgālāa̍ kpo̍u̍ lāchī, a̍ wānāā vīāmāā lāyāwāa̍, a̍ 
wānāa̍ nɔ̍ si̍nā pɛ̄ŋgo̍o̍ a̍ lo̍o̍ŋ o̍kɔ̄ɔ̄ wa̍. 

12Pōo̍ ho̍ō dīōla̍ŋ āā Da̍a̍ni̍ɛ̍ɛ̄, kɛ̍ mi̍ māsā bɛ̍ndōo̍ ō kē ndu̍ vɛ̄lɛ̄ dīōla̍ŋ āā 
Bɛ̄tīsi̍a̍sā. Wāna̍ kɔ̄l kālo̍o̍ pīla̍ pōo̍ ho̍ō o̍ cho̍ ni̍, mɛ̄lɛ̄ka̍ā chō ndu̍ kɔ̄ɔ̄lī, ndu̍yɛ̍, ō 
nɔ̄ tāāsi̍o̍o̍ le̍ lɔ̄mā sɔ̄la᷄ŋ tɛ̄ɛ̄sīa̍a̍, a̍ ka̍a̍ma̍āla̍ŋ pīɔ̄lɔ̄ɔ̍, a̍ sɔ̄ɔ̍ŋ vi̍a̍ŋna᷄ŋndo̍ŋ tɛ̄ɛ̄sīa̍a̍. 
Le̍la̍ŋ, yo̍o̍ŋgu̍ le̍ ndu̍. Tē ō hīŋ pɛ̍, ō chō nu̍m hūnɔ̄ɔ̄ tɛ̄ɛ̄sīāl sūɛ̍i̍ he̍ī chɔ̄m.” 

Da̍a̍niɛ̍ɛ̍ ̄tɛɛ̍s̍ia̍̍l Māsāa̍ Bɛt̄īsia̍̍sā nyɛ ̍wa̍ ō pōōnyia̍̍a̍ o̍ chīɛī̄yo̍ wo̍ 
13O̍ lēpīlɛ̍ ni᷄ŋ kpe̍, ma̍ kɔ̄ hu᷅ŋ a̍ Da̍a̍ni̍ɛ̍ɛ̄ nāa̍ māsā bɛ̍ndōo̍ chūā. Mɛ̄ɛ̍ o̍ hi᷅ŋ, mi̍ 
māsā bɛ̍ndōo̍ nyūnā ndu̍ āā, “Mɛ̄ɛ̍ nu̍m cho̍ Da̍a̍ni̍ɛ̍ɛ̄ ni̍, ā chō wāŋndo̍ ō pīlɛ̍ 
wānāā nda̍ chɛ᷄ŋ Chu̍dā wa̍ tɛ̄ɛ̄ŋ, ā māsā bɛ̍ndōo̍ fi̍nyā nī o̍ bi̍ī o̍ chɔ̄ūwo̍ Chu̍dā 
mbo̍ hūŋ a̍ nda̍ wa̍? 

14I̍ tu̍e̍ī māā nyi̍nā mɛ̄lɛ̄ka̍ā nāā di̍a̍ndāa̍ ō chō nu̍m kɔ̄ɔ̄lī. Ndu̍yɛ̍ māā ā nɔ̄ kɔ̄l 
kālo̍o̍, a̍ tāāsi̍o̍o̍ a̍ sīnā pɛ̄ŋgo̍o̍. 

15Wānāa̍ kɔ̄l kālu̍a̍a̍ tɛ̍ɛ̍sīāā sɔ̄ɔ̍ŋ vi̍a̍ŋna᷄ŋndo̍ŋ nda̍ ni̍, wānāā vīāmāā lāyāwāa̍ ni̍, 
nda̍ kpo̍u̍ I̍ ve̍e̍lu̍ ni᷅ŋ nda̍ le̍ mā hu᷄ŋ to̍fāl la̍ nyɛ̍ cho̍ ho̍ō ō pōōnyi̍a̍a̍ wo̍, mā chɔ᷄m 
ya̍ tɛ̄ɛ̄sīāā ndɔ̄ɔ̍, kɛ̍ ā nɔ̄la̍ le̍. 

16Kɛ̍ I̍ tu̍e̍ī māā nūm ā nɔ̄lā mā tɛ̍ɛ̍si̍a̍a̍ lɔ̄mā sɔ̄la᷄ŋ ndu̍yɛ̍, mā tɛ̍ɛ̍si̍a̍a̍ sɔ̄ɔ̍ŋ 
vi̍a̍ŋna᷄ŋndo̍ŋ. Le̍la̍ŋ, tē ā nɔ̍la̍ pɛ̍ mā to̍fa̍ dīōmnda̍ cho̍ la᷅ŋ lā pōōnyīāā o̍ chīɛ̄īyo̍ 
la̍ŋ, mā tɛ̍ɛ̍si̍a̍l la̍ sa̍bū la̍ŋ si̍mndo̍ pɛ̍, I̍ to̍sa̍ ā wōu̍ nu̍m dōma̍ lēmāsā ba̍ā kālā 
bɛ̄ndōo̍, ndu̍yɛ̍ mī I̍ to̍sa̍ mā wōu̍ nu̍m yɔ̄lɔ̍ŋ ŋ̄ko̍o̍līi̍yo̍ŋ o̍ lābo̍lō, yɔ̄lɔ̍ŋ lēbɛ̄ɛ̄ wo̍ŋ, 
ndu̍yɛ̍ mī i̍ si̍i̍ŋgu̍u̍ nu̍m wānā ya̍a̍ndɔ̄ɔ̍ o̍ māsāle̍ŋ nde᷅ŋ ni᷄ŋ.” 

17Kɛ̍ mi̍ Da̍a̍ni̍ɛ̍ɛ̄ di̍mūl māsā bɛ̍ndōo̍ āā, “Fāllo̍, kɛ̍si̍ nyɛ̄m nūm ndo̍ŋ, tē ko̍ŋ te̍ a̍ 
fa̍nda̍ wānā chēle̍ŋ a̍ mu̍ŋ. Kɛ̍ I̍ cho̍ nu̍m nyɛ̍ cho̍ ho̍ō ō pōōnyīāā wo̍ chɔ̄m a̍ 
tɛ̄ɛ̄sīāā ndɔ̄ɔ̍. 

18“Le̍la̍ŋ māsā bɛ̍ndōo̍, ya̍ŋ nīla̍ŋ, Mɛ̄lɛ̄ka̍ Bɛ̄ndōo̍ Kpo̍u̍ mbo̍ kē Nābi̍u̍kānɛ̍ɛ̍sā 
fi̍nyā nūm māsāle̍ŋ, a̍ kpāāyāa̍, a̍ bɛ̄ɛ̄le̍ŋ, a̍ tɔ̍ɔ̍. 

19Kpāāyā bɛ̍ndū Mɛ̄lɛ̄ka̍ ndu̍ o̍o̍ ke̍ ndu̍ wo̍, mbo̍ tōsā wāŋnda̍ su̍u̍ o̍ su̍u̍, a̍ lēlɛ̄ŋ 
o̍ lēlɛ̄ŋ, a̍ īsɔ̄ɔ̍ o̍ īsɔ̄ɔ̍ ma̍ŋgālāā o̍ chi̍e̍ēŋndo̍ chōo̍ kpo̍u̍ ma̍ nɔ̄ sīōōŋīī ndūɛ̍i̍. Ndu̍ 
o̍o̍ nɔ̍ kpāāyāa̍, wānā o̍ wānā ndu̍ o̍o̍ ye̍e̍ma̍ le̍ dīyɔ̄ɔ̍ pɛ̍ ō dīī. Wāna̍ ndu̍ o̍o̍ ye̍e̍ma̍ 
chīīndīa̍a̍ pɛ̍, ō chīīndīa̍a̍. Wāna̍ ndu̍ o̍o̍ ye̍e̍ma̍ lēbɛ̄ɛ̄ kē pɛ̍, o̍ ke̍ ndu̍ bɛ̄ɛ̄le̍ŋ. Wāna̍ 
ndu̍ o̍o̍ ye̍e̍mā le̍ hēēlū pɛ̍ ō hēēlu̍, wāna̍ ndu̍ o̍o̍ ye̍e̍ma̍ le̍ tūsī tōōlō pɛ̍, ō tūsi̍ ndu̍ 
tōōlō. 

20Kɛ̍ mɛ̄ɛ̍ kɔ̄l ndɔ̄ɔ̍ pɛ̄ a̍ yōŋgāa̍, mbo̍ kāndū bōllē kālāle̍ŋ tōsāa̍. O̍ ko̍ŋ, mi̍ Mɛ̄lɛ̄ka̍ 
tōsā mbo̍ fāŋa᷄ŋ o̍ māsāle̍ŋ chōo̍. Mi̍ bɛ̄ɛ̄le̍ŋ lē fāŋa᷄ŋ ndu̍ chōo̍, mbo̍ chūū bɛ̄ɛ̄. 

21Mi̍ Mɛ̄lɛ̄ka̍ sōlī ndu̍ wāŋndā chīe̍e̍ya̍ tɛ̍ɛ̄ŋ mbo̍ sīmnu᷄ŋ māā vīsī yōndō. Nda̍ 
sōfɛ̍li̍a̍a̍ yōndūa̍a̍ wa̍ ni᷅ŋ lātūlu̍ ni̍, mbo̍ dīā bīllo̍ māā nāū, ndu̍yɛ̍, o̍ mɔ᷄mndo̍ 
bɛ̄ŋgu̍ ndu̍ o̍o̍ lɔ᷅l ni̍. O̍ mɛ̄ɛ̄lu̍la̍ŋ kpɔ̍ŋ, mbo̍ sīnā māā Mɛ̄lɛ̄ka̍ Bɛ̄ndōo̍ Kpo̍u̍, o̍ nɔ̄ 
kpāāyāa̍ māsɛ̄i̍ kpo̍u̍ chōo̍ o̍ chi̍e̍ēŋndo̍ cho̍o̍, māā wāna̍ o̍ hɛ̍na̍ŋ mbō sīīŋgu̍u̍ 
māsā wo̍ ndu̍ o̍ si̍i̍ŋgūū ma̍sā ni̍. 

22“Ndu̍yɛ̍ o̍ ko̍ŋ kɔ̍ɔ̍lī, nūm māsā bɛ̍ndōo̍ Bɛ̄tīsi̍a̍sā po̍ ndɔ̄, a̍ si̍na̍ mu᷅ŋ kpe̍nde̍, kɛ̍ 
a̍ ko̍ŋ kpo̍u̍ ma̍ kɛ̄ɛ̄ le̍ tūsi᷄ŋndo̍ ndu̍ Mɛ̄lɛ̄ka̍ o̍ lābɛ̄ŋgu̍ ni᷄ŋ. 

23Ma̍ lō o̍ ko̍ŋ ma̍ tɛ̄ɛ̄nda᷄ŋ māsānɔ̄ɔ̍ Mɛ̄lɛ̄ka̍ o̍ cho̍ chōo̍ cho̍o̍ wo̍. Tāālāla̍ nda̍ chu̍a̍ 
o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ŋ, ma̍ bīī kɔ̄llo̍ ma̍ kɔ̍ chu̍ū nu̍m nda̍ŋ, nūm ni̍, lāŋgba̍ā 
nūm a̍ ka᷅lla̍ ni̍, lāāndāā nūm a̍ bɛ̍ndūa̍a̍ ni̍, lāāndāā nūm a̍ pɔ̍mbūa̍a̍ ni̍, mī lā kōl 
mu̍ɛ̍īya̍ŋ o̍ tāālāla̍ la̍ŋ ni᷄ŋ. O̍ ko̍ŋ kɔ̍ɔ̍lī, mi̍ lā sāŋgālā mɛ̄lɛ̄ka̍ā nyāā yɛ̍ yi̍a̍a̍, ō nda̍ 
tōōsi̍a̍a̍ a̍ ka̍ni̍i̍ hu̍mbūe̍i̍yo̍, a̍ ō ŋ̄ko̍o̍līi̍yo̍, a̍ ō īchīli̍ŋi̍i̍ būlɔ᷄ŋsīi̍yo̍, a̍ ō īchīli̍ŋndo̍, a̍ 
ō yɔ̄mndo̍, a̍ ō nda̍ tōōsi̍a̍a̍ a̍ pōūta̍ŋ ndo̍. Mɛ̄lɛ̄ka̍a̍ ha̍ā ā chi᷅ le̍, ā tu̍i̍ī le̍, ndu̍yɛ̍ ā 
nɔ̍ si̍nā pɛ̄ŋgu̍ le̍. Kɛ̍ Mɛ̄lɛ̄ka̍, o̍ nɔ̍ kpāāyāa̍ yōōmūlā nyāla̍ŋ chōo̍ a̍ nyɛ̄ o̍ nyɛ̄ wo̍, 
mi̍ lā kɛ̄ɛ̄ le̍ Mɛ̄lɛ̄ka̍ kōŋ bɛ̄ɛ̄le̍ŋ kīo̍o̍. 

24Le̍ sa̍bū kōŋ o̍ yɔ̍ŋgu̍ bāa̍ ni̍ mbō pōōnyi̍a̍a̍ dīōmnda̍ŋ nda᷅ŋ. 

25“Dīōmndā la᷄ŋ la̍ cho̍ yɛ̄ la᷅ŋ ni̍ āā, Mɛ̍nɛ̍, Mɛ̍nɛ̍, Tīkɛ̄l Pa̍a̍sīŋ. 

26Ndu̍yɛ̍ tɛ̄ɛ̄sīāā dīōmnda̍ŋ nda᷅ŋ la̍ cho̍ la᷅ŋ ni̍. Mɛ̍nɛ̍, ko̍ŋ cho̍ ni̍, chɔ̄mndo̍. Mɛ̄lɛ̄ka̍ 
chɔ̄m pālɛ̍i̍ nu̍m ī lēmāsɛ̄i̍, māā ī hīŋ o̍ mɛ̄ɛ̄lu̍la̍ŋ. 

27Tīkɛ̄l, ko̍ŋ cho̍ ni̍, hāndɔ̄ɔ̍ o̍ sēke̍lēi̍yo̍ chōo̍. Mɛ̄lɛ̄ka̍ hāndu̍ nu̍m o̍ sēke̍lēi̍yo̍ chōo̍ 
le̍ lūsu̍l nu̍mndo̍ sīnāa̍, kɛ̍ mbo̍ sāālu᷄ŋ māā a̍ fu̍u̍lu̍u̍ lu̍su̍llo̍ mɛ̄ɛ̍ ŋ̄ nɔ̄ mā lu̍su̍l lɛ̍ 
le̍. 

28Pa̍a̍sīŋ, ko̍ŋ cho̍ ni̍, pīɔ̄ūwo̍. Mɛ̄lɛ̄ka̍ pīɔ̍u̍ māsāle̍ nu̍mnde̍ŋ tɛ̄ɛ̄ŋ, mbo̍ kē wāŋnda̍ 
Mi̍dīāā, a̍ ha̍ā Pa̍a̍sīāā. 

29“O̍ lēpīlɛ̍ ni᷄ŋ kpe̍, mi̍ māsāa̍ Bɛ̄tīsi̍a̍sā di̍mūl bu̍ɛ̍i̍yāa̍ ndūa̍a̍ māā ā wōu̍ Da̍a̍ni̍ɛ̍ɛ̄ 
dōma̍ lēmāsā ba̍ā kālā bɛ̄ndōo̍, ndu̍yɛ̍ ma̍ wōū ndu̍ yɔ̄lɔ̍ŋ ŋ̍ko̍o̍līi̍yo̍ŋ o̍ lābo̍lō le̍ 
ndu̍ bɛ̍ɛ̍le̍ŋ kīo̍o̍. O̍ ko̍ŋ kɔ̍ɔ̍lī, mbo̍ sīīŋgūū ndu̍ wānā ya̍a̍ndɔ̄ɔ̍ o̍ māsāle̍ ndɔ̄le̍ŋ 
ni᷄ŋ. 

30Īchɔ̄l kōŋ kpe̍e̍kpe̍i̍, nda̍ dīī ndu̍ ma̍sāa̍ Bɛ̄tīsi̍a̍sā māsā bɛ̍ndōo̍ Ba̍bi̍lɔ̄ŋ ni̍. 

31O̍ ko̍ŋ, mi̍ Da̍līɔ̄ɔ̄ wānā wa̍ā Mɛ̍dīī o̍ si̍mnu᷄ŋ ma̍sāa̍ le̍ Ba̍bi̍lɔ̄ŋ o̍ fōōfo̍ ndɔ̄ɔ̍. 
Da̍līɔ̄ɔ̄ wa̍ wɔ̄sīla̍ŋ be̍le̍-ŋɔ̍mpu᷅m a̍ lā tīɔ̍ɔ̍ŋ (62) mbo̍ sīmnu᷄ŋ ma̍sāa̍.” 

Da̍a̍ni̍ɛ̍ɛ̄ 6 

A̍ mɛɛ̄ ̍nda̍ ma᷄l Da̍a̍niɛ̍ɛ̍ ̄o̍ so̍o̍ŋ kpɔk̍ūŋnda̍ niŋ᷄ yɛ ̍o̍kɔɔ̄ ̄
1Mi̍ ī yɔ̄nu̍ŋ a̍ te̍le̍ŋ ko̍ŋ, mi̍ māsā bɛ̍ndōo̍ Da̍līɔ̄ɔ̄ o̍ pi̍ɔ̍ū lɛ̄ŋndē o̍ wa̍ chōo̍ le̍ŋ 
būŋga᷄ŋ kɛ̄mɛ̄ a̍ bi̍di̍i̍ŋ, mbo̍ kɛ̄sī su̍pūŋtɛ̍nɛ̍i̍nɔ̍ɔ̍ o̍ ībūŋgā o̍ ībūŋgā chōo̍. 

2O̍ ko̍ŋ kɔ̍ɔ̍lī, mbo̍ kɛ̄sī māsāā che᷅le̍ŋ ā ya̍a̍ su̍pūŋtɛ̍nɛ̍i̍ya̍ ha̍ā chōo̍ le̍ nda̍ wāa̍ 
hɔ̄lte̍ŋ, ndu̍yɛ̍ mī su̍pūŋtɛ̍nɛ̍i̍ya̍ ha̍ā ā wa̍ nda̍ ko̍na̍a̍ dɔ̄ɔ̄nɔ᷄ŋndo̍ o̍ bā. Ko̍ŋ to̍sā ni̍ 
būūla̍ŋ o̍ būūla̍ŋ ve᷅m māsā bɛ̍ndōo̍ le̍ ndu̍ lāka̍fā tōsāl te̍. Ndu̍yɛ̍, māsāā ya̍a̍wa̍a̍ 
o̍ hɛ̍li̍ ha̍ā wa̍, Da̍a̍ni̍ɛ̍ɛ̄ wa̍ ō pīlɛ̍. 

3Ndu̍yɛ̍ o̍ māsāā ya̍a̍wa̍ ha̍ā tɛ̍ɛ̄ŋ, mi̍ Da̍a̍ni̍ɛ̍ɛ̄ to̍sā wa̍li̍ kɛ̍ndɔ̄ɔ̍ mbo̍ hīāū chāāŋāā 
ndūa̍a̍ kpo̍u̍. Le̍ wa̍li̍ ndɔ̄ kɛ̍ndɔ̄ɔ̍ ho̍ō, mi̍ māsā bɛ̍ndōo̍ tūū le̍ ndu̍ sīīŋgūūwo̍ 
wānā bɛ̍ndōo̍ o̍ māsāle̍ ndɔ̄le̍ŋ. 

4Mɛ̄ɛ̍ Chāa̍ŋāā ndūāā ma̍sāa̍ ā tūēī sūɛ̍i̍ he̍ī, ma̍ sāā ndu̍ sōndōo̍ nūūvīa̍a̍ o̍ wa̍li̍ 
ndɔ̄ɔ̍ ni᷄ŋ, le̍ mā hāli̍ kpe̍ŋ mā ho᷄l ndu̍ sūɛ̍i̍. Kɛ̍ ā sēēlu̍ŋ nyɛ᷅ o̍ nyɛ̄ o̍ tɛ̍ɛ̍mbu̍u̍ le̍. 
Kāni̍ ō wa̍ sa̍kpō o̍ wa̍li̍ ndɔ̄ɔ̍ ni᷄ŋ. 

5O̍ ko̍ŋ, ma̍ dīmu̍la᷅ŋ āā, “Ŋ̄ cho̍ nɛ̍ī o̍ nɛ̄ī sāālɔ᷄ŋ le̍ Da̍a̍ni̍ɛ̍ɛ̄ wo̍ ho̍ō īsɔ̄ɔ̍ ho̍lɔ̄ɔ̄ le̍, 
mɛ̄ɛ̍ mbō wa̍ dɔ̍ɔ̍ a̍ Mɛ̄lɛ̄ka̍ ndɔ̄ pi̍ɛ̍i̍yāā o̍kɔ̄ɔ̄.” 

6O̍ ko̍ŋ kɔ̍ɔ̍lī, ma̍ chɛ̄la᷅ŋ mā kūā ku̍ndā nāa̍ māsā bɛ̍ndōo̍ chūā, ma̍ kɔ̍ di̍mūl ndu̍ 
āā, “O̍o̍ māsā bɛ̍ndōo̍ Da̍līɔ̄ɔ̄, vi̍o̍u̍ na̍a̍ chōo̍ kɛ̍ndīa̍a̍. 

7Na̍a̍ kpo̍u̍, chɔ̍ŋ a̍ na̍a̍ ŋ̍ cho̍ su̍pūŋtɛ̍nɛ̍i̍ya̍ bōlle̍ŋ o̍ māsāle̍ nu̍mnde̍ŋ ni᷄ŋ nda̍, 
mbo̍ kūā a̍ su̍pūŋtɛ̍nɛ̍i̍ya̍, a̍ di̍si̍a̍a̍, a̍ māsāa̍ lākɔ̍lɛ̄i̍ya̍, ā māsāa̍ lāpātīa̍a̍, na̍a̍ kpo̍u̍ 
ŋ̄ chɛ̄la᷅ŋ māā nūm dɔ̍u̍ sāwāa̍ mā ki̍ndi̍la̍ ndu̍, māā le̍ pālɛ̍i̍ be̍le̍-ya̍a̍, wānā o̍ wānā 

pi̍ɛ̍i̍ mɛ̄lɛ̄ka̍ o̍ mɛ̄lɛ̄ka̍ā chēle̍ŋ pɛ̍, kɛ̄lɛ̄ŋgāā, mbō pīɛ̍i̍ wānā ō wānā chi̍e̍e̍ pɛ̍, ō fūla̍ 
o̍ nūm māsā bɛ̍ndōo̍ kɔ̄ɔ̄lī, māā ā ma̍l ndu̍ o̍ so̍o̍ŋ kpɔ̍kūŋnda̍ ni᷄ŋ. 

8Le̍la̍ŋ yāndi̍i̍ māsā bɛ̍ndōo̍, dɔ̍u̍ sa̍wāa̍ ho̍ō mā po̍o̍nyi̍a̍a̍ ndu̍ o̍ yāu̍ chōo̍, mī nūm 
pi̍la̍ ho̍l sūe̍i̍ le̍ chɔ̄mndo̍ māā nūm pi̍la̍ kɛ̍sɛ̍ kɛ̍sɛ̍ di̍mi̍ ni̍. Ko̍ŋ to̍sa̍ ni̍, sāwa̍ ŋ̄ dɔ̄ū 
wo̍ ō fe̍ŋāŋ le̍chōo̍ le̍, mɛ̄ɛ̍ sāwa̍ nāa̍ Mɛ̍dɛ̍sīi̍ya̍ a̍ Pa̍a̍sīāŋnda̍ ō fe̍ŋāŋ le̍cho̍o̍ le̍ 
yɛ̍.” 

9O̍ ko̍ŋ, mi̍ māsā bɛ̍ndōo̍ Da̍līɔ̄ɔ̄ du̍a̍ū sāwā ko̍ŋ o̍ yāu̍ chōo̍ mbo̍ hōl sūe̍i̍ le̍ 
chɔ̄mndo̍ māā, ndu̍ kɛ̍sɛ̍ kɛ̍sɛ̍ di̍mi̍ ni̍. 

10Mi̍ chē bɛ̍ɛ̍ mi̍ māsā bɛ̍ndōo̍ ō dūāū sāwāa̍ ndu̍yɛ̍, mbo̍ hōl sūe̍i̍ o̍ sāwa̍ ō dɔ̍ū 
wo̍, mi̍ Da̍a̍ni̍ɛ̍ɛ̄ o̍ hi̍a̍ū lāchī a̍ Mɛ̄lɛ̄ka̍ ndɔ̄ɔ̍ pīɛ̄īyo̍ māā pāāndū. Mi̍ Da̍a̍ni̍ɛ̍ɛ̄ o̍ he᷅l 
o̍ chīɛ̄ī ndɔ̄ chōo̍ cho̍o̍ wo̍, mbo̍ lūɛ̄ī o̍ lu̍mūi̍yo̍ ni᷄ŋ, mbo̍ mūlī hɔ̄lla̍ o̍ wu̍ndɛ̄i̍ wa̍ 
bā Chūlu̍sɛ̄lɛ̄m ndo̍ wo̍. Mbo̍ bāŋ wūla̍ŋ mbo̍ pīɛ̄ī Mɛ̄lɛ̄ka̍ māā pāāndū. Ndu̍yɛ̍ ndu̍ 
o̍o̍ pi̍ɛ̍ī Mɛ̄lɛ̄ka̍ lēya̍a̍ o̍ pāa̍le̍ŋ ni᷄ŋ. 

11A̍ te̍le̍ŋ ko̍ŋ, mi̍ pūa̍a̍ pi᷅li̍a̍a̍ ha̍ā ā kūā ku̍ndā, ma̍ sāālu᷄ŋ Da̍a̍ni̍ɛ̍ɛ̄ o̍ wa̍ Mɛ̄lɛ̄ka̍ 
ndɔ̄ɔ̍ pīɛ̄īyo̍ mbō nyūnā ndu̍ le̍ mālāa̍. 

12O̍ ko̍ŋ, ma̍ kūā nāa̍ māsā bɛ̍ndōo̍ chūā ma̍ kɔ̍ di̍mūl ndu̍ āā, “Fāllo̍, nūm te̍ dɔ̍ū 
sāwāa̍ ma̍ dīmī māā le̍ pālɛ̍i̍ be̍le̍-ya̍a̍, māā wānā o̍ wānā pi̍ɛ̍i̍ mɛ̄lɛ̄ka̍ o̍ mɛ̄lɛ̄ka̍ pɛ̍, 
kɛ̄lɛ̄ŋgāā mbō pīɛ̍i̍ wānā o̍ wānā chi̍e̍e̍ pɛ̍ ō fūla̍ o̍ nūm kɔ̍ɔ̍lī, māā ā ma᷄l ndu̍ o̍ 
so̍o̍ŋ kpɔ̍kūŋnda̍ ni᷄ŋ te̍?” Mi̍ māsā bɛ̍ndōo̍ chɛ̄l āā, “E̍ī, nyɛ̄ ya̍ I̍ di̍mi̍ wo̍ cho̍ ko̍ŋ, 
ndu̍yɛ̍ I̍ cho̍ lēchōo̍, mɛ̄ɛ̍ sāwa̍ nāa̍ Mɛ̍dɛ̍sīi̍ya̍ a̍ Pa̍a̍sīāŋnda̍, ō fe̍ŋāŋ le̍ chōo̍ le̍ yɛ̍.” 

13O̍ ko̍ŋ, ma̍ dīmūl māsā bɛ̄ndōo̍ āā, “Da̍a̍ni̍ɛ̍ɛ̄, wānāā nda̍ bīī Chu̍dā ma̍ hūŋ a̍ nda̍ 
na̍nu᷄ŋ nda̍ ō pīlɛ̍, ō chu̍e̍ sa᷅wa̍ wa̍ ŋ̄ dɔ̄ū mbo̍ wā ō pōōnyīāā o̍ yāu̍ chōo̍ wo̍ le̍. Ō 
chō wɔ̄ Mɛ̄lɛ̄ka̍ ndɔ̄ɔ̍ pīɛ̄īle̍ŋ lē ya̍a̍ o̍ pāa̍le̍ŋ ni᷄ŋ māā pāāndū.” 

14Mɛ̄ɛ̍ māsā bɛ̍ndōo̍ tūēī nyɛ̄ nda̍ dīmu̍l ndu̍ a̍ Da̍a̍ni̍ɛ̍ɛ̄ o̍kɔ̄ɔ̄ wo̍, mbo̍ tāmbū kɔ̄l 
ta̍u̍ ta̍u̍. Mbo̍ kāndū nɛ̄īla̍ŋ nūūvi̍a̍a̍ le̍ mbō fāŋa̍ Da̍a̍ni̍ɛ̍ɛ̄ nyɛ̄ pālāā ndu̍ o̍o̍ nɔ̍ le̍ 
sɔ̄lāa̍ wo̍ kūēē. Chɔ̍ŋ i̍dīi̍yo̍ ha̍a̍a̍ mi̍ pāa̍le̍ŋ lē dēl le̍nde̍ do̍o̍ŋ ō wa̍ nɛ̄īla̍ŋ nūūvīa̍a̍. 

15Kɛ̍ mi̍ pūa̍a̍ ha̍ā ā mīīŋgū dīōm pīlɛ̍ nāa̍ māsā bɛ̍ndōo̍ chu̍a̍, ma̍ dīmūl ndu̍ āā, 
“Fāllo̍, nūm pi̍la̍ si̍nā a̍ mɛ̄ɛ̍ sāwa̍ nāa̍ Mɛ̍dɛ̍sīi̍ya̍ a̍ Pa̍a̍sīāŋnda̍ ō dīmi̍ yɛ̍, māā sāwā 
o̍ sāwā māsā bɛ̍ndo̍o̍ o̍ dɔ̄ū pɛ̍ mbō pōōnyi̍a̍a̍ ndu̍ o̍ yāu̍ chōo̍, māā sāwā ko̍ŋ ō 
fe̍ŋāŋ le̍chōo̍ le̍.” 

16O̍ ko̍ŋ, mi̍ māsā bɛ̄ndōo̍ dīmī ma̍ hūŋ a̍ Da̍a̍ni̍ɛ̍ɛ̄ ma̍ hu᷄ŋ māl ndu̍ o̍ so̍o̍ŋ 
kpɔ̍kūŋnda̍ ni᷄ŋ. Mi̍ māsā bɛ̍ndōo̍ ō dīmūl Da̍a̍ni̍ɛ̍ɛ̄ āā, “Mbɔ̄ māā Mɛ̄lɛ̄ka̍ nu̍m ŋ̄ 
chō pīɛ̄īyo̍ ma̍ wā sa̍kpo̍ o̍ ndu̍ lo̍ wo̍, ō sōli̍ nu̍m lēni᷄ŋ Da̍a̍ni̍ɛ̍ɛ̄.” 

17O̍ ko̍ŋ kɔ̍ɔ̍lī, ma̍ hūŋ a̍ pōū bɛ̄ndōo̍, ma̍ hāndū ndu̍ o̍ so̍o̍ŋndo̍ ho̍ō sōndōo̍. O̍ 
ko̍ŋ, mi̍ māsā bɛ̍ndōo̍ hāndū kēlɛ̄i̍ ndūɛ̍i̍ īsu̍ nɔ̍ ta̍mbūe̍i̍ lēlɛ̄ŋndo̍ ve̍ o̍ pōū kōŋ, a̍ 
ta̍mbūe̍i̍la̍ kēla᷄ŋ ŋ̄sū wānāā ndūāā si̍lāa̍, le̍ chɔ̄mndo̍ māā wānā o̍ wānā so̍lī 
Da̍a̍ni̍ɛ̍ɛ̄ o̍ so̍o̍ŋ ko̍ŋ ni᷄ŋ te̍. 

18O̍ ko̍ŋ kɔ̍ɔ̍lī, mi̍ māsā bɛ̍ndōo̍ mīīŋgū o̍ chīɛ̄ī ndɔ̍ lēmāsāa̍. Īchɔ̄l kōŋ pi̍i̍, ō chɛ᷄l 
mbō dē nyɛ̄ di̍a̍a̍ o̍ nyɛ̄ dīāā ndu̍yɛ̍, mī nyɛ̄ chāā o̍ nyɛ̄ chāā sōō o̍ ndu̍ lo̍ chi̍ɛ̍ī ni᷄ŋ 
kpu̍lu̍ŋ te̍. Ndu̍yɛ̍ nyūmmā māŋ pi̍i̍ pi̍i̍ ō lɔ᷄l te̍. 

19Mɛ̄ɛ̍ pāa̍le̍ŋ lē sɛ̄ īdīi̍yo̍ pu̍u̍ŋ, mi̍ māsā bɛ̍ndōo̍ cha᷄ŋ mbo̍ kūā o̍ so̍o̍ŋ kpɔ̍kūŋnda̍ 
chɔ̍ chɔ̍. 

20Mɛ̄ɛ̍ o̍ fu̍u̍lu̍u̍ o̍ so̍o̍ŋndo̍ īkɛ̄i̍ kpɛ̍ɛ̍la̍ŋ, mbo̍ vēēlū chōo̍ cho̍o̍ kpe̍le̍ŋ a̍ nyīīyāa̍ āā, 
“Da̍a̍ni̍ɛ̍ɛ̄, bu̍ɛ̍i̍ Mɛ̄lɛ̄ka̍ cho̍ yōōmū wo̍, Mɛ̄lɛ̄ka̍ nu᷄m ŋ̄ chō pīɛ̄īyo̍ ndu̍yɛ̍ ma̍ wā 
sa̍kpō o̍ ndu̍ lo̍ wo̍, ō nɔ̄la̍ pa̍ nu̍m chīīndīāā kpɔ̍kūŋnda̍ o̍ sōndō nɛ᷅?” 

21Mi̍ Da̍a̍ni̍ɛ̍ɛ̄ mu̍lī āā, “O̍o̍ māsā bɛ̄ndōo̍, vi̍o̍u̍ na̍a̍ chōo̍ kɛ̍ndi̍a̍a̍.” 

22Mɛ̄lɛ̄ka̍ nu̍u̍ ō yɔ̄ŋgu̍ ki̍i̍la̍nɔ̍ ndɔ̄ɔ̍, mbo̍ hu᷄ŋ ki̍i̍ndīāā kpɔ̍kūŋnda̍ sōndōla̍ŋ 
kpɔ̍kū, yɔ̍ŋi̍ nda̍ a̍a̍ yɔ̍ŋ ya̍ nyɛ̄. Kāni̍, ō sīnā māā tɛ̄ɛ̄mbūū nī cho̍ o̍ sūɛ̍i̍ he̍ī ni᷄ŋ te̍. 
Ndu̍yɛ̍ nūm bɛ̍ɛ̍ I̍ tɛ̍ɛ̍mbu̍u̍ wɔ̍ i̍sɔ̄ɔ̍ o̍ īsɔ̄ɔ̍ a̍ nūm te̍, fāllo̍. 

23Mɛ̄ɛ̍ māsā bɛ̍ndōo̍ tūēī Da̍a̍ni̍ɛ̍ɛ̄ dīōm, mbo̍ nāŋ kɔ̄l ta̍u̍ ta̍u̍, o̍ ko̍ŋ mbo̍ yɔ̄ŋgū 
kpāāyāa̍ le̍ mā sōlī Da̍a̍ni̍ɛ̍ɛ̄ o̍ so̍o̍ŋ ko̍ŋ ni᷄ŋ. Mɛ̄ɛ̍ nda̍ so̍li̍ Da̍a̍ni̍ɛ̍ɛ̄ o̍ so̍o̍ŋ ko̍ŋ ni᷄ŋ, 
nyāsɔ̄ɔ̍ bɛ̍ɛ̍ ve̍ ndu̍ lēkɔ̄ɔ̍ le̍, kāni̍ fu̍u̍le̍, ndu̍ o̍o̍ dɔ̍ū tīīnda᷄ŋndo̍ o̍ Mɛ̄lɛ̄ka̍ ndɔ̄ɔ̍ ni᷄ŋ. 

24O̍ ko̍ŋ kɔ̍ɔ̍lī, mi̍ māsā bɛ̍ndōo̍ ō yɔ̄ŋgū kpāāyāa̍ ma̍ kɔ̍ bi̍ī pūa̍a̍ ye̍ŋ ka̍ŋ Da̍a̍ni̍ɛ̍ɛ̄ 
yāŋɔ̄ɔ̄le̍ŋ nda̍, ma̍ māl nda̍ o̍ so̍o̍ŋ ko̍ŋ ni᷄ŋ, lātūlu̍ a̍ lāāndāā ndāa̍, a̍ chūāūwāā 
ndāa̍ kpo̍u̍. Mɛ̄ɛ̍ nda̍ ma᷄l nda̍ o̍ so̍o̍ŋ ko̍ŋ ni᷄ŋ, ā fūūlu̍u̍ bɛ̍ɛ̍ lɛ᷅ŋ te̍, mi̍ kpɔ̍kūŋnda̍ 
dēl nda̍ chōo̍ ma̍ sɛ̄ɛ̄sīāā nda̍, ma̍ dīā nda̍ a̍ pāālā ndāla̍ŋ kpo̍u̍. 

25O̍ ko̍ŋ kɔ̍ɔ̍lī, mi̍ māsā bɛ̍ndōo̍ Da̍līɔ̄ɔ̄ o̍ po̍o̍nyīāā yāu̍la̍ŋ nāa̍ wānā o̍ wānā chu̍a̍ 
o̍ lēlɛ̄ŋ o̍ lēlɛ̄ŋ ni᷄ŋ, a̍ īsɔ̄ɔ̍ o̍ īsɔ̄ɔ̍ ma̍ŋgālāa̍ cho̍ o̍ chi̍e̍ēŋndo̍ ni᷄ŋ kpo̍u̍ āā, “Lā vi̍o̍u̍ 
kɛ̍ndīa̍a̍ mī lā sɔ̄la̍ dɛ̍nɛ̍ kɛ̍ndɛ̄ fɔ̍. 

26I̍ dɔ̍ū sa̍wāa̍ māā wānā o̍ wānā cho̍ o̍ māsāle̍ nīle̍ŋ ni᷄ŋ, māā lā nɔ̄ mī lā ke̍ Mɛ̄lɛ̄ka̍ 
Da̍a̍ni̍ɛ̍ɛ̄ wo̍ bɛ̄ɛ̄le̍ŋ, ndu̍yɛ̍ mī lā nɔ̄ sīōōŋīī ndūɛ̍i̍. Kāni̍ fu̍u̍le̍, ndu̍ cho̍ Mɛ̄lɛ̄ka̍ cho̍ 
yōōmū wo̍ ni̍. Ndu̍yɛ̍ ō chō le̍ fɛ̍ɛ̍ŋ a̍ fɛ̍ɛ̍ŋ. Kpāāya̍ ndɔ̍ lēmāsāa̍ ō chō le̍ fɛ̍ɛ̍ŋ a̍ fɛ̍ɛ̍ŋ, 
ndu̍yɛ̍ ō nɔ̍ la̍mɛ̍ɛ̍lu̍ le̍. 

27Ndu̍yɛ̍ ndu̍ chi̍i̍ndīāā wa̍nā o̍ dɛ̍nɛ̍ pa̍lāa̍ ni᷄ŋ, mbō bāŋa̍ wa̍nā ni̍. Ndu̍ to̍sā 
ka̍a̍ma̍āla̍ŋ a̍ kpālōla̍ŋ, chōo̍ cho̍o̍ a̍ o̍ chi̍e̍ēŋndo̍ chōo̍ ni̍. Ndu̍ chi̍i̍ndi̍a̍a̍ Da̍a̍ni̍ɛ̍ɛ̄ 
kpɔ̍kūŋnda̍ o̍ sōndō ni̍, ō vi̍ le̍.” 

28O̍ ko̍ŋ kɔ̍ɔ̍lī, mi̍ Da̍a̍ni̍ɛ̍ɛ̄ sɔ̍la̍ kpāāyāa̍ ta̍u̍ ta̍u̍ o̍ māsāle̍ Da̍līɔ̄ɔ̄ le̍ŋ ni᷄ŋ, ndu̍yɛ̍ vɛ̍lɛ̄ 
a̍ o̍ māsāle̍ Sa̍a̍līɔ̄ɔ̄ le̍ŋ ni᷄ŋ ho̍ō Pa̍a̍sīāā. 

Da̍a̍ni̍ɛ̍ɛ̄ 7 

DA̍A̍NIƐ̍̍Ɛ̄ CHƆ̍M WĀŊNDA̍ YIL̍ĀŊNDĀ O̍ CHE᷅ LA̍Ŋ 
(Da̍a̍ni̍ɛ̍ɛ̄ 7:1—12:13) 

A̍ yil̍āŋ Da̍a̍niɛ̍ɛ̍ ̄che᷅ a̍ vīsīāā hiɔ̍ɔ̍l̍u̍a̍a̍ wo̍ o̍kɔɔ̄ ̄

1Wɔ̄sī Bɛ̄tīsi̍a̍sā si̍mnu᷄ŋ ma̍sā bɛ̍ndōo̍ Ba̍bi̍lɔ̄ŋ ndo̍, nyūmmā pīlɛ̍, Da̍a̍ni̍ɛ̍ɛ̄ wa̍ 
īhīni̍ mbo̍ sɔ̄l lūa̍a̍ŋ, ndu̍yɛ̍ mbo̍ chā yi̍lāŋnda̍ŋ. Mɛ̄ɛ̍ o̍ te̍ndū, nyɛ̄ o̍ nyɛ̄ o̍ che᷅ o̍ 
lɔ̄mā sɔ̄la̍ŋ ni᷄ŋ, mbo̍ pōōnyīāā ndu̍ kpo̍u̍ o̍ yāu̍ cho̍o̍. 

2Nyɛ̄ o̍ po̍o̍nyi̍a̍a̍ wo̍ cho̍ ho̍ō ni̍ āā, “Īchɔ̄l pi᷅lɛ̍, mi̍ cha᷅ yi̍lāŋndo̍. “O̍ yi̍lāŋndo̍ ho̍ō 
ni᷄ŋ, mi̍ I̍ cha᷅ mi̍ hūēīye̍ wa̍ chɔ̄nɔ᷄ŋndo̍ a̍ hɔ̄ŋndo̍ bā o̍ bā fe̍e̍e̍, o̍ kpēŋgūŋ hi̍ɔ̍ɔ̍lo̍ŋ 
o̍ chi̍e̍ēŋndo̍ ni᷄ŋ. Mi̍ hūēīye̍ he̍ī tōsā mi̍ pēe̍ mɛ̄ŋmā īhɛ᷄llo̍ ō hīīlu̍ŋ yo̍kpa᷄ŋ yo̍kpa᷄ŋ 
bɛ̍ndū. 

3O̍ ko̍ŋ kɔ̍ɔ̍lī, mi̍ I̍ cha᷅ mi̍ vīsīāā bɛ̄ndūa̍a̍ pūm ā fūlā o̍ Pēe̍ Mɛ̄ŋmā Īhɛ᷄llo̍ ni᷄ŋ nda̍ 
hi̍ɔ̍ɔ̍lu̍. Vīsīa̍a̍ ha̍ā, ō kɛ᷅ kɛ̍ ndu̍ o̍o̍ ve̍la᷅ŋ a̍ chāa̍ŋndɔ̍ le̍. 

4Vīsī tāso̍o̍ vēla᷅ŋndo̍ nda̍ kpɔ̍kūŋndo̍ kɛ̍, a̍ kūmba᷅ŋnda̍ŋ māā kōvɛ̍. I̍ lo̍ vīsīo̍o̍ ho̍ō 
tōfāa̍ le̍nde̍, mi̍ I̍ cha᷅ ma̍ hu̍ŋ su̍u̍ŋgūū ndu̍ kūmba᷅ŋndā lāŋ, ma̍ tōsā mbo̍ sīm lɛ̄ŋ 
o̍ pēlūŋ mūu̍ŋ ndo̍ŋ chōo̍ māā wāna̍ chi̍e̍e̍. Ndu̍yɛ̍, ma̍ kē ndu̍ yīya᷄ŋ īwāna̍ 
chi̍e̍e̍ya̍a̍. 

5“O̍ ko̍ŋ kɔ̍ɔ̍lī, mi̍ I̍ cha᷅ mi̍ vīsī dīi̍ŋ ndɔ̄ɔ̍ fūlā. Kɛ̍ ndu̍ ndu̍ vēla᷅ŋndo̍ nda̍ su̍lu̍ko̍o̍. 
Ma̍ tōsā mbo̍ chāl īchōŋnjā. Kpɛ̄ndɔ̍ŋ ŋ̄ wa̍ ndu̍ o̍ sōndō ŋ̄ ŋga̍a̍. O̍ ko̍ŋ, ma̍ dīmūl 
vīsīo̍o̍ ho̍ō māā, Chɔ̍ŋ mā kɔ̍ di̍ō vi̍sīo̍ŋ mɛ̄ɛ̍ o̍ mɛ̄ɛ̍ ŋ̄ ye̍e̍ma̍ pɛ̍. 

6“O̍ ko̍ŋ kɔ̍ɔ̍lī, I̍ cho̍ tōfāa̍ le̍nde̍, mi̍ cha̍nu᷄ŋ vɛ̍lɛ̄ vīsī yāa̍ ndɔ̄ɔ̍ ya̍ īsīsi̍ la̍chi̍ māā 
tāmbi̍l. Kūmba᷅ŋnda̍ŋ lā wa̍ ndu̍ o̍ kɔ̄ɔ̄ la̍ hi̍ɔ̍ɔ̍lu̍ māā kūmba᷅ŋndā yōū. Ndu̍ o̍o̍ nɔ̍ 
bōlle̍ ī hi̍ɔ̍ɔ̍lu̍, ndu̍yɛ̍ ma̍ kē ndu̍ kpāāyāa̍ le̍ mbō wa̍ māsā. 

7“O̍ yi̍lāŋndo̍ ho̍ō ni᷄ŋ vɛ̍lɛ̄, mi̍ I̍ cha᷅ mi̍ vīsī hi̍ɔ̍ɔ̍lo̍o̍ fūlā. Vīsīo̍o̍ ho̍ō, vīsī kpāāyā 
bɛ̍ndōo̍ pi̍la̍ o̍ wa̍ ni̍, ndu̍yɛ̍, wānā a̍a̍ che᷅ ndu̍ pɛ̍, sīōōŋnde̍ ndi̍ i̍i̍ bi̍i̍ nu̍m ni̍. 
Chīŋu᷄ŋ wa̍ ndu̍ o̍ sōndō wo̍ŋ, chīli̍ŋndo̍ŋ kpo̍so̍ŋ. Nyɛ̄ o̍ nyɛ̄ ndu̍ o̍o̍ bi̍ī pɛ̍ a̍ sōndō 
ō sɔ̄m ndu̍, ō tɔ̍ lo᷅ wo̍ ō nīɔ̄ū ni̍ɔ̍u̍ ndu̍. Vīsīo̍o̍ ho̍ō ndu̍, ō wa̍ te̍ŋge̍le̍ŋ a̍ vīsīa̍a̍ ā 
pīli̍a̍a̍ kpo̍u̍. Ndu̍ ndu̍, ndu̍ o̍o̍ nɔ̍ lēēla̍ŋ tɔ̍. 

8I̍ lo̍ lēēla̍ŋ nda᷅ŋ tōfāa̍ chi̍ŋ le̍nde̍, mi̍ I̍ cha᷅ mi̍ lēē pɔ̄mbɔ̄ɔ̍ ō wūl o̍ lēēla̍ŋ nda᷅ŋ 
tɛ̍ɛ̄ŋ. Mɛ̄ɛ̍ o̍ vi᷅l, mi̍ I̍ cha᷅ mi̍ lēēla̍ŋ lā sūŋgu̍ŋ la̍ ya̍a̍ nāa̍ o̍ vi᷅l ka̍ŋ nda̍. Lēē pɔ̄mbɔ̄ɔ̍ 
ho̍ō, ndu̍ o̍o̍ nɔ̍ hɔ̄lta̍ŋ māā wāna̍ chi̍e̍e̍, ndu̍yɛ̍ ndu̍ o̍o̍ nɔ̍ sōndōo̍, mbō sūāā sɔ̄ɔ̍ŋ 
yōŋgāŋ bɛ̍ndo᷄ŋ.” 

A̍ kɔɔ̍s̍ɔ ̍Mɛl̄ɛk̄a̍ wa᷅ niŋ̍ ndo̍ o̍kɔɔ̄ ̄
9Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “O̍ ko̍ŋ kɔ̍ɔ̍lī, mi̍ I̍ cha᷅ ma̍ kɛ̄si̍ kpe̍ŋgbe̍i̍la̍ 
lēmāsā la̍ŋ. Mi̍ wāna̍ cho̍ kāni̍ ma̍si̍ndɛ̄ wo̍ ō hu᷄ŋ mbo̍ hu᷄ŋ cha᷅l o̍ kpe̍ŋgbe̍i̍ ndɔ̄ɔ̍ 
chōo̍. Yīŋnde̍ŋ lē wa̍ lēchōo̍ wu̍le̍ wu̍le̍. Nyɛ̄la̍ wa̍ ndu̍ lēkɔ̄ɔ̍ la̍ŋ, lā wa̍ lā hūmbū 
fo̍ fo̍ bɛ̍ndū māā fe̍ŋgbɛ̍. Yīīŋīi̍ wa̍ ndu̍ o̍ lēbōl le̍ ī hūmbū fo̍ nu̍a̍ā nyɛ̄ kɛ̄ndɛ̄ tɔ̍lɔ̄kɔ̍ 
mɛ̄ɛ̍ yīīŋīī sāa̍ ī wā nu̍a̍ā yɛ̍. Ndu̍yɛ̍ wāŋndo̍ ho̍ō, pēlūŋ kpe̍ŋgbe̍i̍ ndɔ̍ lēmāsā kōŋ 
ŋ̄ wa̍ dīōndɔ̄ɔ̍ nu̍a̍ā ŋɛ̍lɛ̄ŋgi̍ ŋɛ̍lɛ̄ŋgi̍. 

10O̍ ko̍ŋ, mi̍ I̍ cha᷅ yīŋndē wūle̍ wu̍le̍ bɛ̍ndūle̍ŋ lē kūāna᷄ŋ wāŋndo̍ ho̍ō lāchī māā 
pēē bɛ̍ndū. Mi̍ i̍ cha᷅ wāŋnda̍ wāa̍la̍ŋ o̍ wāa̍la̍ŋ ni᷄ŋ ma̍ wa̍ ndu̍ sōōlūūwo̍. Ndu̍yɛ̍ 

mi̍ cha᷅ vɛ̄lɛ̄ wāŋnda̍ mi̍i̍līɔ̄ŋnda̍ŋ kɛ̄mɛ̄ ma̍ sīm ndu̍ lāchī. Mi̍ tōŋgo̍ kɔ̍ɔ̍sɔ̍ɔ̍ ō 
kūmbi᷄ŋ le̍ kɔ̍ɔ̍sɔ̍ɔ̍. Mɛ̄ɛ̍ nda̍ kūmbi̍ tōŋgo̍ kɔ̍ɔ̍sɔ̍ɔ̍, ma̍ kūmbī yāu̍la̍ŋ. 

11“O̍ ko̍ŋ kɔ̍ɔ̍lī, mi̍ I̍ tu̍ɛ̍ī lēē pɔ̄mbɔ̍ vi᷅l ko̍ŋ vi̍sī hīɔ̍ɔ̍lo̍o̍ o̍ lēbōl lo̍, ō chō sɔ̄ɔ̍ŋ yōŋgāŋ 
bɛ̍ndo᷄ŋ dīmīo̍o̍. O̍ ko̍ŋ, mi̍ to̍fā lo̍ŋ. I̍ lo̍ tōfāa̍ le̍nde̍, mi̍ I̍ cha᷅ ma̍ dīī vīsī hi̍ɔ̍ɔ̍lu̍ ko̍ŋ 
ma̍ māl ndu̍ o̍ yīŋ mbo̍ ŋūā chi̍li̍kɔ̍. 

12Vīsīāā ya̍a̍wa̍ lo̍ yōōmū wa̍, ma̍ pūū nda̍ kpāāyāla̍ lēmāsālā nda̍ a̍a̍ nɔ̍ la̍ŋ o̍ bā, 
kɛ̍ ma̍ chɛ̄l nda̍ le̍ mā lo̍ yōōmū le̍ te̍le̍ŋ ti̍ŋ. 

13“Īchɔ̄l pīlɛ̍ kōŋ kpe̍ o̍ yi̍lāŋndo̍ ho̍ō ni᷄ŋ, mi̍ cha᷅ nyɔ̄ɔ̍ hūnɔ̄ɔ̍ ya̍ lāchī wānā a̍a̍ che᷅ 
pɛ̍ āā po̍ wa̍nā pɔ̍nɔ̍ɔ̍ ni̍, o̍ yu̍mbu̍ yu̍mbo̍o̍ ni᷄ŋ fūlāa̍ chōo̍ cho̍o̍, ma̍ hu᷄ŋ si̍mī ndu̍ 
wāna̍ cho̍ kāni̍ ma̍ si̍ndɛ̄ wo̍ lāchī. 

14O̍ ko̍ŋ kɔ̍ɔ̍lī, mi̍ wāna̍ cho̍ kāni̍ ma̍ si̍ndɛ̄ wo̍ ō kē ndu̍ māsāle̍ŋ, a̍ nāŋɔ̄ɔ̄ bɛ̄ndōo̍, 
a̍ kpāāya̍ lēmāsāa̍ le̍ fɛ̍ɛ̍ŋ a̍ fɛ̍ɛ̍ŋ. Le̍ mī wāŋnda̍ bā o̍ bā fe̍e̍e̍ o̍ chi̍e̍ēŋndo̍ chōo̍, a̍ 
lēlɛ̄ŋ o̍ lēlɛ̄ŋ, a̍ īsɔ̄ɔ̍ o̍ īsɔ̄ɔ̍ ma̍ŋgālāa̍ mā sāāŋgi̍a̍l ndu̍. Kpāāya̍ lēmāsa̍ wa̍ ndu̍ ō 
kēna᷄ŋndo̍ le̍ fɛ̍ɛ̍ŋ a̍ fɛ̍ɛ̍ŋ o̍ cho̍ ni̍, ō nɔ̍ la̍ mɛ̍ɛ̍lu̍ le̍. Ndu̍yɛ̍, māsāle̍ ndɔ̍le̍ŋ le̍ fɛ̍ɛ̍ŋ a̍ 
fɛ̍ɛ̍ŋ le̍ cho̍ ni̍, lē te̍mbū le̍.” 

A̍ mɛɛ̄ ̍nda̍ tɛɛ̍s̍ia̍̍a̍ yil̍āŋndā Da̍a̍niɛ̍ɛ̍ ̄o̍ che᷅ la̍ŋ yɛ ̍o̍kɔɔ̄ ̄
15Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “Mi̍ bu̍u̍la᷄ŋ, mi̍ sīōōŋnde̍ bīī ya̍ ta̍u̍ ta̍u̍ 
bɛ̍ndū a̍ nyɛ̄ o̍ nyɛ̄ ya̍ I̍ che̍ o̍ yi̍lāŋndo̍ ho̍ō ni᷄ŋ. 

16O̍ ko̍ŋ, wānāā ya̍ I̍ che᷅ ka̍ŋ ma̍ wā ndu̍ sāāŋgīāllo̍ wa̍, mi̍ I̍ ku̍ā nāa̍ ō pīlɛ̍ chūā, 
mi̍ I̍ nyu̍nā ndu̍ le̍ mbō chɔ᷄m ya̍ tɛ̄ɛ̄sīāā yi̍lāŋ ya̍ I̍ che̍ ho̍ō wo̍. O̍ ko̍ŋ mbo̍ chɔ̄m 
ya̍ tɛ̄ɛ̄sīāā ndɔ̄ɔ̍. 

17Mbo̍ dīmūl la̍ māā, vīsīāā bɛ̄ndūāā hi̍ɔ̍ɔ̍lu̍a̍a̍ ŋ̄ chē ka̍ŋ nda̍, ā si̍m le̍ māsɛ̄ī 
bɛ̍ndūe̍i̍ ī hi̍ɔ̍ɔ̍lu̍, i̍ cho̍ hūnɔ̄ɔ̍ wā o̍ chi̍e̍ēŋndo̍ ho̍ō chōo̍ ve̍. 

18Kɛ̍ mī Mɛ̄lɛ̄ka̍ Bɛ̄ndōo̍ Kpo̍u̍ ō hu᷄ŋ ke᷅ wānāa̍ cho̍ le̍ ndu̍ wa̍ māsāle̍ŋ, ndu̍yɛ̍ mī 
lē wa̍ le̍ nda̍ le̍ fɛ̍ɛ̍ŋ a̍ fɛ̍ɛ̍ŋ. 

19“O̍ ko̍ŋ kɔ̍ɔ̍lī, ya̍ i̍i̍ ye̍e̍ma̍ mī ya̍ i̍i̍ si̍na̍ nyɛ̄ vīsī hi̍ɔ̍ɔ̍lo̍o̍ ho̍ō ō si᷄m le̍ ndu̍ wo̍. Vīsi̍ 
wa̍ ho̍ō te̍ŋge̍le̍ŋ a̍ chāa̍ŋāā ndūa̍a̍ wo̍, o̍ wa᷅ ho̍ō wānā a̍a̍ che᷅ ndu̍ pɛ̍, sīōōŋnde̍ 
ndi̍ i̍i̍ bi̍i̍ nu̍m ndo̍, ō ndu̍ o̍o̍ nɔ̍ ho̍ō chīŋndo̍ŋ chīli̍ŋndo̍ŋ kpo̍so̍ŋ, mbo̍ nɔ̄ yɛ̍mbɔ᷄ŋ 
chīli̍ŋu̍ŋ būlɔ̍ŋsīi̍yo̍ŋ kpo̍so̍ŋ ndo̍. Ō ndu̍ o̍o̍ bi̍ī nyɛ̍ o̍ nyɛ̄ mbō sɔ̄m ndu̍, ō tɔ̍ lo᷅ wo̍ 
ō nīɔ̄ū ni̍ɔ̍u̍ ndu̍ wo̍. 

20Ndu̍yɛ̍ o̍ ko̍ŋ kɔ̍ɔ̍lī, ya̍ i̍i̍ ye̍e̍ma̍ vɛ̄lɛ̄ mī ya̍ i̍i̍ si̍na̍ a̍ lēēlā tɔ̍la̍ wa̍ vīsīo̍o̍ ho̍ō o̍ 
lēbōl la̍ŋ, ndu̍yɛ̍ vɛ̍lɛ̄ a̍ lēe̍ ndu̍ o̍o̍ vi᷅l ko̍ŋ o̍ lēēlā tɔ̍la̍ŋ tɛ̄ɛ̄ŋ mi̍ I̍ cha᷅ mi̍ lā yāa̍la̍ŋ 
lā sūŋgu᷄ŋ o̍ fo̍ndāŋ kōŋ ndo̍, le̍e̍ ndu̍ o̍o̍ nɔ̍ ho̍ō hɔ̄lta̍ŋ a̍ sōndōo̍ mbō sūāā sɔ̄ɔ̍ŋ 
yōŋgāŋ bɛ̍ndo᷄ŋ, ndu̍yɛ̍ mbo̍ nɔ̄ kpāāyāa̍ mbo̍ hīāū la̍ŋ kpo̍u̍ wo̍ tɛ̄ɛ̄sīāā ndɔ̄ɔ̍. 

21“I̍ lo̍ tōfāa̍ le̍nde̍, mi̍ I̍ cha᷅ mi̍ līo̍o̍ ho̍ō dēl wānāa̍ Mɛ̄lɛ̄ka̍a̍ chōo̍ a̍ sɔ̍ŋgɔ̄ɔ̍ mbo̍ wā 
le̍ nda̍ yōmɔ̄ɔ̍. 



1869 

 

 
Kisi Bible Quick 

© 2013 Bible Society in Liberia. 
 

 
 

 

22Kɛ̍ mi̍ wāna̍ cho̍ kāni̍ ma̍si̍ndɛ̄ wo̍ ō hūŋ, mbo̍ hu᷄ŋ ki̍o̍lū yāmɛ̍i̍ mbo̍ kē wānāa̍ 
cho̍ le̍ Mɛ̄lɛ̄ka̍ Bɛ̄ndōo̍ Kpo̍u̍ wa̍ di̍o̍o̍, ndu̍yɛ̍ mbo̍ dīmūl nda̍ māā te̍le̍ŋndo̍ fūūlu̍u̍ 
le̍ mā sɔ̄la̍ māsāle̍ŋ.” 

23O̍ ko̍ŋ, mi̍ wāna̍ ya̍ I̍ nyu̍na̍ wo̍ ō dīmūl la̍ āā, “Vīsī hi̍ɔ̍ɔ̍lo̍o̍, ō si̍m le̍ māsāle̍ 
hi̍ɔ̍ɔ̍lu̍le̍ŋ, le̍ cho̍ hūnɔ̄ɔ̄ wā o̍ chi̍e̍ēŋndo̍ chōo̍ le̍ŋ. Māsāle̍ŋ nde᷅ŋ lē chō hūnɔ̄ɔ̄ wā 
te̍ŋge̍le̍ŋ a̍ māsɛ̄i̍ pīlɛ̍i̍. Lē chō hūnɔ̄ɔ̄ chi̍e̍ēŋndo̍ chūā kpo̍u̍, mī lē kūūmbu̍ŋ ndu̍ 
chōo̍ kpu̍lu̍. Mī lē tɛ̄ɛ̄mbu̍u̍ chi̍e̍ēŋndo̍ kpo̍u̍ mī lē chīi̍ a̍ ndu̍. 

24Lēēlā tɔ̍la̍ ŋ̄ chē la̍ŋ nda̍ŋ, lā si̍m le̍ māsāā yɛ̍ yi̍a̍a̍ tɔ̍, a̍ cho̍ hūnɔ̄ɔ̄ wā māsā 
bɛ̍ndūa̍a̍ o̍ māsāle̍ŋ nde᷅ŋ ni᷄ŋ nda̍. O̍ ko̍ŋ kɔ̍ɔ̍lī, mī māsā che᷅le̍ŋ ō hu᷄ŋ su᷅l, ndu̍ cho̍ 
hūnɔ̄ɔ̄ wā te̍ŋge̍le̍ŋ a̍ māsāa̍ ā pīli̍a̍a̍. Māsāa̍ tɔ̍ wa̍ ha̍ā māsāa̍ ho̍ō ō chō hūnɔ̄ɔ̄ ā 
yāa̍ wa̍ fāŋā o̍ lēmāsā. 

25Māsāa̍ ho̍ō chō hūnɔ̄ɔ̄ dīōmndā wɔ̄ɔ̍ŋnda̍ŋ dīmī a̍ Mɛ̄lɛ̄ka̍ Bɛ̄ndōo̍ Kpo̍u̍, mbo̍ lo̍ 
o̍ ko̍ŋ mbō tūsi̍ wānāa̍ Mɛ̄lɛ̄ka̍ Bɛ̄ndōo̍ Kpo̍u̍ wa̍ nyɛ̄ pālāa̍ chōo̍ le̍ wɔ̄sīla̍ŋ lā ya̍a̍ 
a̍ tɛ̄ndāa̍ tɛ̍ɛ̄ŋ. Ndu̍yɛ̍ o̍ ko̍ŋ kɔ̍ɔ̍lī, sāwāla̍ Mɛ̄lɛ̄ka̍ ke̍ wānāā ndūa̍a̍ la̍ŋ, a̍ bɔ̄ŋa᷅ŋndā 
wānāa̍ Mɛ̄lɛ̄ka̍a̍ ā bīī la̍ŋ, mbō kīndi̍ le̍ la̍ŋ māŋgālāa̍. 

26Kɛ̍ mī kɔ̍ɔ̍sɔ̍ɔ̍ ō hu᷄ŋ yɔ̄nu̍ŋ mā kīlu̍l māsāa̍ ho̍ō yāmɛ̍i̍. O̍ ko̍ŋ, mā hu᷄ŋ pu̍u̍ ndu̍ 
kpāāya̍ lēmāsāa̍ o̍ bā, ndu̍yɛ̍ mā tɛ̄ɛ̄mbu̍u̍ ndu̍ le̍ fɛ̍ɛ̍ŋ a̍ fɛ̍ɛ̍ŋ. 

27O̍ ko̍ŋ kɔ̍ɔ̍lī, kpāāyā bɛ̍ndu̍ cho̍ māsā o̍ māsā o̍ ke̍nāŋ o̍ chi̍e̍ēŋndo̍ chōo̍ wo̍, ā 
chō hūnɔ̄ɔ̄ kpāāyā ko̍ŋ chūā mā ke̍ wānāa̍ Mɛ̄lɛ̄ka̍a̍, wānāa̍ cho̍ le̍ Mɛ̄lɛ̄ka̍ Bɛ̄ndōo̍ 
Kpo̍u̍ wa̍. Māsāle̍ŋ nde᷅ŋ lē chō wā le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ lēmāsā o̍ lēmāsā lē chō 
le̍ŋ hūnɔ̄ɔ̄ sāāŋgīāl, mī lē ke̍ le̍ŋ bɛ̄ɛ̄le̍ŋ. 

28“Nyɛ̄ o̍ nyɛ̄ ya̍ Da̍a̍ni̍ɛ̍ɛ̄ che᷅ o̍ yi̍lāŋndo̍ ho̍ō ni᷄ŋ, ndu̍ ya̍ I̍ dɔ̍u̍nu᷄ŋ ho̍ō ko̍na̍ ni̍. 
Sīōōŋnde̍ wa̍ ya̍ ta̍u̍, a̍ nyɛ̄ o̍ nyɛ̄ ya̍ I̍ wa̍ yīya᷄ŋndo̍ o̍kɔ̄ɔ̄, hɔ̄lāā nīa̍a̍ kpo̍u̍ ma̍ 
māŋgāla᷄ŋ be̍lu᷄ŋ, kɛ̍ I̍ di̍mu̍l wānā o̍ wānā le̍, mi̍ I̍ kɛ̍si̍ŋ ndi̍ o̍ kɔ̄l kpɛ̍.” 

Da̍a̍ni̍ɛ̍ɛ̄ 8 

Da̍a̍niɛ̍ɛ̍ ̄che᷅ sāā ko̍ndo̍o̍ a̍ chūīŋndo̍ o̍ yil̍āŋndo̍ niŋ᷄ 
1Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “Wɔ̄sī māsā bɛ̍ndōo̍ Bɛ̄tīsi̍a̍sā o̍ chi̍ŋa̍ 
wɔ̄sīla̍ŋ lā ya̍a̍ o̍ lēmāsā wo̍, ya̍ Da̍a̍ni̍ɛ̍ɛ̄, mi̍ I̍ cha᷅ vɛ̄lɛ̄ yi̍lāŋ chēle̍ŋ. 

2O̍ yi̍lāŋndo̍ ho̍ō ni᷄ŋ, mi̍ cha̍nu᷄ŋ ya̍ pi̍la̍ Su̍sā chi̍e̍e̍, o̍ cho̍ chi̍e̍e̍ le̍bo̍llo̍ le̍ būŋgɛ̄ī 
Ɛ̍lāmnde̍ mi̍ kpākīo̍o̍ wā ndu̍ ō bālāā si̍lɔ̍ wo̍. I̍ wa̍ īsīsi̍ o̍ Pīo̍o̍ Yu̍lāī i̍kɛ̄i̍. 

3Mɛ̄ɛ̍ ya̍ I̍ chūā hɔ̄lla̍ mi̍ to̍fa̍, mi̍ I̍ cha᷅ sāā ko̍ndo̍o̍ īsīsi̍ a̍ lēēla̍ŋ ta̍ŋgāsāā, ō wa̍ o̍ 
pīo̍o̍ ho̍ō īkɛ̄i̍. Sāā ko̍ndo̍o̍ ho̍ō, līo̍o̍ ō pīlɔ̄ɔ̍ ndu̍ o̍o̍ hi̍o̍ū ī bāndu̍ a̍ ō pīlɔ̄ɔ̍. Kɛ̍ lēe̍ 
ndu̍ o̍o̍ hi̍o̍ū ko̍ŋ chāa̍ŋndɔ̍ ī bāndu̍ wo̍, ndu̍ mɛ̍ɛ̍lu̍ ndu̍ wūlɔ̄ɔ̄ o̍ lēbōl ni̍. 

4Mi̍ I̍ cha᷅ mi̍ sāa̍ ho̍ō kūā mbo̍ kɔ̍ ku̍ndū nyɛ̄ o̍ nyɛ̍ fu̍la̍ ndu̍ lāchī o̍ chi̍e̍ēŋndo̍ 
kpēŋgūŋ sa̍lā ya̍a̍ wo̍ŋ, bā lūāŋndo̍ ni̍, bā tōūwo̍ ni̍, a̍ bā pāa̍le̍ŋ lē dēllo̍. Sāa̍ ho̍ō, 
vīsī o̍ vīsī ndu̍ o̍o̍ nɔ̍lā ndu̍ sīmūl te̍. Ndu̍yɛ̍ tē ndu̍ o̍o̍ bīī vīsī o̍ vīsī pɛ̍, nyɛ̄ o̍ nyɛ̄ 

ndu̍ o̍o̍ nɔ̍lā ndu̍ vīsī kōŋ sōlī o̍ ba̍ le̍. Nyɛ̄ sāa̍ ho̍ō ndu̍ o̍o̍ hɛ̍nāŋ le̍ tōsāa̍ wo̍, ndu̍ 
ko̍ni̍ ndu̍ o̍o̍ to̍sā ni̍. Mbo̍ chūāŋnu᷄ŋ ndu̍ pi̍la̍ vi̍sī tɔ̍ɔ̍ma̍ bɛ̍ndū. 

5“I̍ lo̍ yīya᷄ŋndo̍ a̍ sāa̍ ho̍ō o̍kɔ̄ɔ̄, mi̍ I̍ cha᷅ chūīŋ tōōyōo̍ ā lēē kpāāyā bɛ̄ndōo̍ ndu̍ o̍ 
hɔ̄lta̍ŋ tɛ̄ɛ̄ŋ, mbo̍ fūlā a̍ kīlta̍ŋ fa̍ŋ bā pāa̍le̍ŋ lē dēllo̍, mbo̍ kīālū chi̍e̍ēŋndo̍ tɛ̄ɛ̄ŋ 
kpa̍li̍ a̍ kīlta̍ŋ, wānā a̍a̍ che᷅ pɛ̍, āā pēlēi̍ bɛ̍ɛ̍ ō ve̍ ndi̍ pīlā lɛ̄ŋ te̍. 

6Mbo̍ hūŋ le̍nde̍ a̍ kɔ̄l tūū wɔ̄ɔ̍ŋ wɔ̍ɔ̍ŋndo̍, mbo̍ kūēl sāā ko̍ndo̍ ya̍ I̍ che᷅ ko̍ŋ i̍si̍si̍ 
o̍ pīo̍o̍ īkɛ̄i̍ a̍ lēēla̍ŋ ndo̍ kpɔ̍ɔ̍ū bɛ̄ndū. 

7Mi̍ cha᷅ mbo̍ kūā a̍ kɔ̄l tūū bɛ̄ndū bɛ̍ndōo̍ mbo̍ dēl sāa̍ ho̍ō chōo̍ a̍ sɔ̍ŋgɔ̄ɔ̍, mbo̍ 
yām ndu̍ lēēlā tīɔ̍ɔ̍ŋ ndālāŋ. Chūīŋndo̍ ho̍ō, ndu̍ o̍o̍ hīōū sāa̍ ho̍ō po̍lo̍ŋ a̍ sɔ̍ŋgɔ̄ɔ̍. 
Sāa̍ ho̍ō ndu̍ o̍o̍ nɔ̍ kpa̍a̍yā o̍ kpāāyā ndu̍ o̍o̍ si̍mu̍l chūīŋndo̍ ho̍ō le̍. Mɛ̄ɛ̍ chūīŋndo̍ 
o̍ vīɔ̍l sāa̍ ho̍ō lɛ̄ŋ kpɔ᷅l, mbo̍ nīɔ̄ū nīɔ̄ū ndu̍ chōo̍, nyɛ̄ o̍ nyɛ̄ ndu̍ o̍o̍ ti̍u̍ ba̍ mbō sōli̍ 
ndu̍ sāa̍ ho̍ō o̍ bā le̍. 

8“Mi̍ chūīŋ tōōyōo̍ ho̍ō sīmnu̍ŋ chūīŋ kpāāyā bɛ̍ndū bɛ̍ndū. A̍ bōōndi̍i̍ o̍ sɔ̍la̍ 
kpāāyāa̍ sɔ̄lā bɛ̄ndōo̍ ve̍, mi̍ lēe̍ ndɔ̍ kpāāyā bɛ̍ndū kōŋ ō yōm. Kɛ̍ mi̍ lēēla̍ŋ lā wu᷅l 
ndu̍ vɛ̄lɛ̄ lā hi̍ɔ̍ɔ̍lu̍, la̍ŋ bɛ̍ɛ̍ lā wa̍ lēēlā kpe̍e̍kpe̍i̍, sɔ̍ŋgɔ̍ lēē kōŋ. Ndu̍yɛ̍ lēēla̍ŋ nda᷅ŋ 
kūmbūŋ hi̍ɔ̍ɔ̍lo̍ŋ o̍ chi̍e̍ēŋndo̍ ni᷄ŋ, mi̍ ō kɛ᷅ o̍ kɛ᷅ mūlī hɔ̄lla̍ o̍ kūmbūe̍i̍ ī pīlɛ̍. 

9Ndu̍yɛ̍ lēēlā hi̍ɔ̍ɔ̍lu̍la̍ŋ nda᷅ŋ, mi̍ lēē pɔ̄mbɔ̄ɔ̍ wūl o̍ līo̍o̍ ō pīlɔ̍ɔ̍, mbo̍ hīndū mbo̍ 
sīmnu̍ŋ le̍e̍ kpāāyā bɛ̍ndū bā tōūwo̍, a̍ bā pāa̍le̍ŋ lē chāŋndo̍, a̍ bā lɛ̄ŋndē kɛ̄ndɛ̄lē 
bɛ̄ndūle̍ŋ. 

10Mī līo̍o̍ ho̍ō sɔ̄lā kpāāyāa̍ ha̍a̍a̍, mi̍ kpāāya̍ ndɔ̄ɔ̍ ō fūūlūū o̍ ha̍la̍ di̍. Ndu̍yɛ̍ lōo̍ŋ 
chōo̍ cho̍o̍ bɛ̍ɛ̍ mbo̍ tūsī mu̍ŋ ŋ̄ ti᷄ŋ chi̍e̍ēŋ na̍nu᷄ŋ mbo̍ nīɔ̄ū nīɔ̄ū mu̍ŋ chōo̍ fɔ᷅ fɔ̄. 

11Mbo̍ sīīŋgūū ndu̍ pi̍la̍ wāna̍ kpāāyā bɛ̍ndū, ndu̍yɛ̍, mbo̍ sīmūl wāna̍ cho̍ bōllē 
pūa̍a̍ chɔ̄ūwa̍ o̍ fo̍nda᷄ŋ mɛ̄lɛ̄ka̍a̍ wo̍. Mbo̍ kūūnā sa̍lālā nda̍ sōlī o̍ Mɛ̄lɛ̄ka̍ lo̍ le̍pa̍a̍ 
o̍ le̍pāa̍ la̍ŋ. O̍ ko̍ŋ kɔ̍ɔ̍lī mbo̍ tɛ̄ɛ̄mbūū chīɛ̍i̍ Mɛ̄lɛ̄ka̍a̍. 

12Le̍ kɛ̄ɛ̄ wāŋnda̍ a̍ kɛ̄ɛ̍ Mɛ̄lɛ̄ka̍a̍ dīōm ndo̍, mi̍ Mɛ̄lɛ̄ka̍ chɛ̄l mi̍ lēē pɔ̄mbɔ̄ɔ̍ ho̍ō ō 
sɔ̄lā kpāāyāa̍ wānāa̍ Mɛ̄lɛ̄ka̍a̍ chōo̍, ndu̍yɛ̍ a̍ sa̍lālā nda̍ sōlī le̍pa̍a̍ o̍ lēpāa̍ la̍ŋ. Mi̍ 
lēē pɔ̄mbɔ̄ɔ̍ ho̍ō tūsī tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ tōōlō. Nyɛ̄ o̍ nyɛ̄ lēē pɔ̄mbɔ̄ɔ̍ ho̍ō 
ndu̍ o̍o̍ kɛ̍ɛ̍si̍a̍a̍ le̍ tōsāa̍ mbo̍ tīū bā. 

13“O̍ ko̍ŋ kɔ̍ɔ̍lī, mi̍ tu̍ɛ̍ī ki̍i̍la̍a̍ Mɛ̄lɛ̄ka̍a̍ sūūki̍āŋndo̍ nda̍ ŋi̍ɔ̍ɔ̍ŋ. O̍ ko̍ŋ mi̍ ō pīlɔ̄ɔ̍ ō 
nyūnā chāa̍ŋndɔ̍ āā, ‘Sɔ̄ɔ̍ŋ che̍nu᷄ŋ mu᷅ŋ o̍ yi̍lāŋndo̍ ni᷄ŋ ki̍nɛ̍i̍ yo̍ŋ, sa̍lāla̍ Mɛ̄lɛ̄ka̍ la̍ 
so̍līŋ le̍pa̍a̍ o̍ lēpāa̍ la̍ŋ kūūnāa̍, a̍ Mɛ̄lɛ̄ka̍ kīɔ̍ɔ̍ dīōm mī dɛ̍nɛ̍ ta̍mbɛ̍i̍yo̍ ō yɔ̄nu̍ŋ, a̍ 
chīɛ̍i̍ Mɛ̄lɛ̄ka̍a̍ pīɔ̄lɔ̄ɔ̍, a̍ pūa̍a̍ chɔ̄ūwāa̍ Mɛ̄lɛ̄ka̍a̍ yōmɔ̄ɔ̍ mā nīɔ̄ū ni̍ɔ̍u̍ nda̍ fɔ᷅fɔ̄, 
vɛ̄ɛ̍nɛ̍ kpɛ̍ sɔ̄ɔ̍ŋ mu᷅ŋ ŋ̄ hīāū yɛ̍ ni᷄ŋ la̍chi̍ a̍ yɔ̄nɔ᷄ŋndo̍?’ 

14“O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ō pīlɔ̍ɔ̍ ō chāa̍ŋndɔ̍ nyu̍na̍ ko̍ŋ ndo̍ mūlī āā, ‘Ō 
chō chūā pālɛ̍i̍ a̍ nyūmnda̍ŋ wāa̍la̍ŋ lā tīɔ̍ɔ̍ŋ a̍ kɛ̄mɔ̄ɔ̍ lē yāa̍ (2, 300) mālāŋ chīɛ̍i̍ 
Mɛ̄lɛ̄ka̍a̍ mīīŋgu̍ o̍ di̍a̍ndāā māā pāāndū.’ ” 

Ke̍e̍bil̍ɛ ̄kii̍l̍a̍nɔ ̍Mɛl̄ɛk̄a̍a̍ o̍ tɛɛ̄s̄ia̍̍l Da̍a̍niɛ̍ɛ̍ ̄yil̍āŋ dīiŋ̍ ndɔɔ̄ ̍

15Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “Mɛ̄ɛ̍ ya̍ I̍ che᷅ yi̍lāŋndo̍ ho̍ō, I̍ wa̍ kɔ̄llo̍ 
kēēlīa̍a̍ le̍ mī si̍na̍ nyɛ̄ ya̍ I̍ che᷅ ho̍ō o̍ yi̍lāŋndo̍ ni᷄ŋ ndo̍ pɛ̄ŋgu̍, ki̍nɛ̍i̍ mi̍ I̍ cha᷅ 
wāŋndo̍ ya̍ īsīsi̍ la̍chi̍ māā wānā pɔ̍nɔ̍. 

16Mi̍ tu̍ɛ̍ī dīōm wānā pɔ̍nɔ̍ɔ̍ mbo̍ wā vēēlōo̍ o̍ Pīo̍o̍ Yu̍lāī kɔ̍ŋgɔ̍, mbō dīmī āā, 
‘Ke̍e̍bi̍lɛ̄, tɛ̍ɛ̍si̍a̍l Da̍a̍ni̍ɛ̍ɛ̄ yi̍lāŋndo̍ ho̍ō mbō sīna̍ ndu̍ pɛ̄ŋgu̍.’ 

17Mɛ̄ɛ̍ Ke̍e̍bi̍lɛ̄ sɔ̍ɔ̍ŋgu̍u̍ ya̍ īkɛ̄i̍ nāa̍ ya̍ I̍ wa̍ i̍si̍si̍ wa̍, mi̍ I̍ de᷅l lɛ̄ŋ ō kūūmba᷄ŋ a̍ 
sīōōŋnde̍, mi̍ wo̍ū kpa̍nɛ̍i̍. “Mbo̍ dīmūl lā āā, ‘Nūm wāna̍ chi̍o̍o̍ Da̍a̍ni̍ɛ̍ɛ̄, si̍na̍ ndi̍ 
pɛ̄ŋgu̍ māā yi̍lāŋndo̍ ho̍ō a̍ pālɛ̍i̍ mɛ̍ɛ̍lɛ̄i̍ o̍kɔ̄ɔ̄ o̍ cho̍ ni̍.’ 

18I̍ wa̍ īhīni̍ le̍nde̍ o̍ wo̍wɛ̍i̍yo̍ mbō sūāā nāa̍ ya̍ chu̍a̍. O̍ ko̍ŋ mbo̍ chūā ya̍, mbo̍ 
sīmī ya̍. 

19Mbo̍ dīmūl la̍ āā, ‘I̍ cho̍ nu̍m chɔ̄m nyɛ̍ yɔ̍nūŋ ni̍ŋ a̍ te̍le̍ŋ Mɛ̄lɛ̄ka̍ o̍ dūāūnūŋ ni̍ŋ 
tu̍mbe̍ wo̍ o̍kɔ̄ɔ̄. Kāni̍ yi̍lāŋ ŋ̄ chē ho̍ō wo̍, ō chō māchūāā a̍ te̍le̍ŋ kpe̍e̍kpe̍i̍ Mɛ̄lɛ̄ka̍ 
dūāūnūŋ ni̍ŋ tu̍mbe̍ o̍ chi̍e̍ēŋndo̍ mɛ̄ɛ̄lu̍la̍ŋ ndo̍ o̍kɔ̄ɔ̄. 

20“ ‘Sāa̍ ŋ̄ chē ko̍ŋ a̍ lēēla̍ŋ lā tīɔ̍ɔ̍ŋ ndo̍, lēēlālāŋ lā si᷄m le̍ māsāā bɛ̍ndūa̍a̍ Mi̍dīāā 
a̍ ha̍ā Pa̍a̍sīāā. 

21Chūīŋ tōōyē ŋ̄ ko̍ŋ ndo̍, ō si᷄m le̍ māsā bɛ̍ndōo̍ o̍ lɛ̄ŋndē Ki̍li̍sīle̍ŋ ni᷄ŋ. Lēe̍ kpāāyā 
bɛ̄ndū ŋ̄ chē ndu̍ ko̍ŋ o̍ hɔ̄lta̍ŋ tɛ̄ɛ̄ŋ ndo̍, ndu̍ si̍m le̍ māsā bɛ̍ndū tāse̍ su̍l pe̍kēkē 
o̍ lɛ̄ŋndē Ki̍li̍sīle̍ŋ ni᷄ŋ ndo̍ ni̍. 

22Lēēlā hi̍ɔ̍ɔ̍lu̍la̍ mi̍i̍ŋgu̍ sɔ̍ŋgɔ̍ lēē ndu̍ o̍o̍ yo̍m ko̍ŋ ndo̍ la̍ŋ, lā si᷄m le̍ māsɛ̄ī bɛ̍ndūī 
hi̍ɔ̍ɔ̍lu̍i̍ fu̍lā ni᷄ŋ fɛ̍ɛ̍ŋ o̍ lɛ̄ŋndē lēŋ ni᷄ŋ nde̍. Kɛ̍ ndi̍ ī nɔ᷅ ni̍ŋ kpa̍a̍yā māā māsāle̍ 
tāse̍le̍ŋ te̍. 

23“ ‘Māsɛ̄i̍ he̍ī, māsāa̍ ndāā bɛ̍ndūa̍a̍ a̍ chō lō o̍ kpāāyāa̍ chōo̍ mā sīmnu̍ŋ wānāā 
yɔ̄ŋ wɔ̄ɔ̍ŋ, mā pɛ̄ a̍ kɔ̄l vēsɛ̍i̍ bɛ̍ndōo̍. A̍ te̍le̍ŋ ko̍ŋ, mī māsa̍ che̍le̍ŋ ō su᷄l o̍ nɔ᷅ ni̍ŋ 
kɔ᷅l vēsɛ̍i̍ bɛ̍ndū bɛ̍ndōo̍, mbō chāā wa᷅ŋnda̍ hūī bɛ̄ndū bɛ̍ndōo̍ wo̍. 

24Ō chō hūnɔ̄ɔ̄ sīmnɔ᷄ŋ wa᷅na̍ dīāllūŋ kālā bɛ̄ndū bɛ̍ndū, kɛ̍ ō ve᷅m ni̍ŋ a̍ kpa̍āya̍ 
ndɔ̍ ndu̍ pi̍la̍ le̍. Ō chō tōsa̍ mī dɛ̍nɛ̍ ta̍mbū ta̍u̍ ta̍u̍ bɛ̍ndū, mbō dīu̍ wānāā kpāāyāā 
bɛ̍ndūa̍a̍, a̍ wānāa̍ Mɛ̄lɛ̄ka̍a̍. Ndu̍yɛ̍, nyɛ̄ o̍ nyɛ̄ o̍ hu̍ŋ ye̍e̍ma̍ le̍ tōsāa̍ pɛ̍, ō chō bā 
tīū mbō tōsa̍ ndu̍. 

25Ō chō tōsā mbō sɔ̄la̍ nyɛ̄ o̍ nyɛ̄, mbō su᷄l a̍ ka̍ā ndɔ̄ hu̍i̍yāa̍ ho̍ō. O̍ ko̍ŋ, mbō 
chūāŋnu̍ŋ ndu̍ pi̍la̍ ō bɛ̄ndū. A̍ te̍le̍ŋ wāŋnda̍ yīyāŋ nu̍a̍ā māā ā chōŋnu᷄ŋ o̍ bā ndāa̍ 
chōo̍ yɛ̍lɛ̍kɛ̍lɛ̍ɛ̍ wo̍, a̍ te̍le̍ŋ ko̍ŋ, ō chō wānāā ka̍ ka̍ tɛ̍ɛ̍mbūū, mbō sīmu̍l māsā 
bɛ̍ndu̍ hi̍o̍ū māsāa̍ kpo̍u̍ wo̍. Kɛ̍ o̍ mɛ̄ɛ̄lu̍la̍ŋ mbō hu᷄ŋ wa᷅ ō tɛ̄ɛ̄mbāā, kɛ̍ ō ve᷅m ni̍ŋ 
wa᷅na̍ chi̍e̍e̍ le̍ tɛ̍ɛ̍mbāā ndu̍ ni̍ŋ te̍. 

26Ndu̍yɛ̍, yi̍lāŋ ŋ̄ chē ho̍ō a̍ te̍le̍ŋ wāŋnda̍ ā so̍lī ni̍ŋ sa̍lālā īdīi̍la̍ŋ a̍ sa̍lālā īchɔ̄l ta̍ŋ 
te̍ wo̍, ī chō hūnɔ̄ɔ̄ yɔ̄nɔ᷄ŋ. Kɛ̍ di̍mūl wānā o̍ wānā le̍, kāni̍, ō cho̍ sūɛ̍i̍ cho̍ hūnɔ̄ɔ̄ 
yɔ̍nu̍ŋ o̍ su̍ŋ su̍ŋ ni̍ŋ te̍.’ 

27“Mɛ̄ɛ̍ ki̍i̍la̍nɔ̍ Mɛ̄lɛ̄ka̍a̍ ho̍ō ō chīi̍ sūɛ̍i̍ nāa̍ ya̍ Da̍a̍ni̍ɛ̍ɛ̄ chūā, mi̍ dīāllo̍ŋ wū ya̍ pɔ̍lī 
pɔ̍lī. Le̍ pālɛ̍i̍ ī ti᷄ŋ, I̍ cho̍ a̍ nāa̍. O̍ ko̍ŋ kɔ̍ɔ̍lī, mi̍ I̍ cha᷄ŋ mi̍ I̍ mi̍i̍ŋgū wa̍li̍ nu̍u̍ tōsāa̍ 
māsā bɛ̍ndōo̍ o̍ bā bɛ̄ŋgu̍. Kɛ̍ dīāllo̍ŋ wa̍ ya̍ ŋ̄ vīlɛ̍i̍ pɛ̍ a̍ nyɛ̄ ya̍ I̍ che̍nu᷄ŋ o̍ hɔ̄l o̍ 
yi̍lāŋndo̍ ho̍ō ni᷄ŋ ndo̍. Kāni̍ i̍i̍ si̍nā ndu̍ pɛ̄ŋgu̍ le̍.” 

Da̍a̍ni̍ɛ̍ɛ̄ 9 

Da̍a̍niɛ̍ɛ̍ ̄piɛ̍i̍ ̍Mɛl̄ɛk̄a̍ le̍ wānāā ndūa̍a̍ 
1Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “Da̍līɔ̄ɔ̄, po̍ Āha̍sɔ̍lɔ̄ɔ̄ wo̍ vīōlɔ̄ɔ̍ wāā o̍ lɛ̄ŋndē 
Mɛ̍dīīle̍ŋ ni᷄ŋ, wɔ̄sī o̍ si̍mnu᷄ŋ ma̍sā bɛ̍ndōo̍ Ba̍bi̍lɔ̄ŋ ndo̍, 

2o̍ wɔ̄sī kōŋ ni᷄ŋ, I̍ wa̍ tōfāa̍ o̍ dīo̍m Mɛ̄lɛ̄ka̍a̍ ni̍ŋ le̍ mī si̍na̍ nyɛ̄ cho̍ o̍ yāu̍ Mɛ̄lɛ̄ka̍a̍ 
ni᷄ŋ ndo̍, mi̍ I̍ sāālu᷄ŋ nyɛ᷅ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l Chɛ̄lūīma̍yā, wāna̍ su̍a̍ā le̍ ndu̍ 
Mɛ̄lɛ̄ka̍ wo̍, māā Chūlu̍sɛ̄lɛ̄m cho̍ wā ō tāmbɛ̍i̍ le̍ wɔ̄sīla̍ŋ be̍le̍-ŋɔ̍mmɛ̍ū (70). 

3Le̍ he̍ī, mi̍ mɔ̍nɛ̍i̍ bīī ya̍, mi̍ nyɔ̍ɔ̍lū Mɛ̄lɛ̄ka̍ o̍ pīɛ̄īle̍ŋ ni᷄ŋ. O̍ ko̍ŋ, mi̍ wo̍u̍nu̍ŋ nyɛ̍lā 
lābɛ̍kīla̍ŋ le̍ kɔ̄l nī ta̍mbɛ̍i̍yo̍ chɔ̄mndo̍, mi̍ cha᷅l o̍ pūlta̍ŋ ni᷄ŋ, mi̍ bi̍ī su᷅mndo̍. 

4Mi̍ pi̍ɛ̍ī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nu̍u̍, mi̍ chɔ̍ɔ̍mūū yɔ̄ŋndā nāāla̍ wɔ̍ɔ̍ŋnda̍ŋ.” Mi̍ 
di̍mī ma̍a̍, o̍o̍ Māsānɔ̄ɔ̍ Mɛ̄lɛ̄ka̍, ā chō Mɛ̄lɛ̄ka̍ bɛ̄ndū. Nūm wānā nɔ̍ ni̍ mā wo̍. Nyɛ̄ 
ŋ̄ dīmi̍ o̍ kpe̍ma̍ ŋ̄ yīi̍ a̍ wānāā nūmnda̍ māā ā chō tōsa̍ wo̍, a̍ fe̍ŋa̍ŋ le̍chōo̍ le̍. 
Ndu̍yɛ̍ wānāa̍ ka̍a̍lā nu̍m, mā chūā sa̍wāla̍ nu̍mnda̍ŋ nda̍, te̍le̍ŋ o̍ te̍le̍ŋ kāālāa̍ ŋ̄ 
chɔ̄m nda̍ ni̍. 

5“Ŋ̄ tōsa̍ yɔ̄ŋ wɔ̄ɔ̍ŋndo̍ mi̍ ŋ̄ tɛ̄ɛ̄mbūū a̍ nūm. Ŋ̄ tōsa̍ dɛ̍nɛ̍ wɔ̍ɔ̍ŋ bɛ̄ndū. Nyɛ̄ o̍ nyɛ̄ 
ŋ̄ dīmu̍l na̍a̍ le̍ tōsāa̍ mi̍ ŋ̄ kɛ̄ɛ̄ le̍ ndu̍ tōsāa̍. Ŋ̄ mūlu̍l sāwāla̍ ŋ̄ ke̍ na̍a̍ la̍ŋ kɔ̄ɔ̍, mi̍ ŋ̄ 
kɛ̄ɛ̄ le̍ pɛ̄ɛ̄kūlā nūmnda̍ŋ chūa̍a̍. 

6Ŋ̄ ye᷄ŋ ni᷅la̍ŋ o̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā dīmi̍ wo̍ le̍, nda̍ yɔ̍nūŋ māā bu̍ɛ̍i̍yāā 
nūmnda̍ ni̍. Yōōŋgūlā nūmnda̍ nda̍ dīmu̍l māsāa̍ nāā bɛ̍ndūa̍a̍, a̍ wānāā nāā 
bɛ̍ndūa̍a̍, a̍ fi̍nyāā nāā, ndu̍yɛ̍ a̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ ŋ̄ chu̍e̍ ndu̍ 
le̍. 

7Nūm māsānɔ̄ɔ̍, ā chō wānā sa̍kpō. Kɛ̍ na̍a̍ wāŋnda̍ Chu̍dā ni̍, wānāā tūa̍a̍ lo̍ 
I̍sɔ̄lūɛ̄ī ya̍ ni̍, wāŋnda̍ I̍sɔ̄lūɛ̄ī ā ŋ̄ sɛ̄ŋi̍ o̍ lɛ̄ŋīī kpɛ̍ɛ̍lūŋ nde̍ ni᷄ŋ a̍ ī la̍nda̍ŋ nde̍ le̍ 
yɔ̄ŋndā wɔ̄ɔ̍ŋndā nda̍ tōsa̍ la̍ŋ ni̍, na̍a̍ kpo̍u̍ bɛ̄ɛ̄la̍ ta̍mbɛ̍i̍la̍ŋ lā chō nāa̍ chōo̍ mɛ̄ɛ̍ 
na̍a̍ ŋ̄ sūāā nu̍a̍ā yɛ̍. 

8O̍o̍ Mɛ̄lɛ̄ka̍ Ya̍a̍wɛ̄ɛ̄, na̍a̍ ni̍, māsāa̍ nāā bɛ̍ndūa̍a̍ ni̍, wānāā nāā bɛ̍ndūa̍a̍ ni̍, fi̍nyāā 
nāā ma̍māa̍ ni̍, na̍a̍ kpo̍u̍ si̍ɔ̍mbu̍la̍ŋ lā chō na̍a̍ lā bīyāā. Kāni̍ fo̍ndōle̍, ŋ̄ tōsa̍ yɔ̄ŋ 
wɔ̄ɔ̍ŋndo̍ a̍ nūm. 

9Kɛ̍ nūm māsānɔ̄ɔ̍ Mɛ̄lɛ̄ka̍ nāa̍, mi̍ chē bɛ̍ɛ̍ mi̍ ŋ̄ sīmūl nu̍m, kɛ̍ ā chō na̍a̍ īnyīɛ̍ɛ̍ 
tūīīnɔ᷄ŋ, mā ma̍l na̍a̍ le̍ yɔ̄ŋndā nāāla̍ wɔ̍ɔ̍ŋnda̍ŋ. 

10Nūm Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍, ŋ̄ lo̍ o̍ ko̍ŋ mi̍ kɛ̄ɛ̄ nu̍m dīōm. Sāwāla̍ ŋ̄ ke̍ na̍a̍ 
sa̍na̍a̍ a̍ wānāa̍ su̍a̍ā le̍ Mɛ̄lɛ̄ka̍ wa̍ la̍ŋ, nda̍ yɔ̍nūŋ ni̍ māā bu̍ɛ̍i̍yāā nūmnda̍ la̍ŋ, ŋ̄ 
tōsa̍ nyɛ᷅ sāwāla̍la̍ŋ lā dīmi̍ wo̍ le̍. 

11Na̍a̍ wāŋnda̍ I̍sɔ̄lūɛ̄ī kpo̍u̍, ŋ̄ kɛ̄ɛ̍ nu̍m dīōm. Nyɛ̄ o̍ nyɛ̄ sāwāla̍ nu̍mnda̍ŋ lā dīmi̍ 
ŋ̄ kɛ̄ɛ̍ ndu̍ tōsāa̍. Le̍ sābū kōŋ, dɛ̍nɛ̍ pa̍lāā o̍ dɛ̍nɛ̍ pa̍lāā cho̍ ō pōōnyīāā o̍ yāu̍ 
lāsāwa̍ bu̍ɛ̍ī nūmndo̍ Mūu̍sē wo̍ ni᷄ŋ, ma̍ tōsā, mi̍ lā tūāl nāa̍ chōo̍. Kāni̍ fo̍ndōle̍, ŋ̄ 
tōsa̍ yɔ̄ŋ wɔ̄ɔ̍ŋndo̍ a̍ nūm. 

12Na̍a̍ ni̍, māsāa̍ bɛ̍ndūa̍a̍ cho̍ na̍a̍ chīla̍ŋnda̍ ni̍, nyɛ̄ ŋ̄ dīmi̍ māā ā chō tōsā a̍ na̍a̍ 
wo̍, a̍ to̍sa̍ mbo̍ pīā lāsōndō. Nyɛ̄ pālāā ŋ̄ tūsi̍ na̍a̍ chōo̍ Chūlu̍sɛ̄lɛ̄m ndo̍, o̍ 
chi̍e̍ēŋndo̍ ni᷄ŋ kpo̍u̍ ō yɔ̄nu̍ŋ ndɔ̍ o̍ lēlɛ̄ŋ o̍ lēlɛ̄ŋ ni᷄ŋ te̍. 

13Dɛ̍nɛ̍la̍ pa̍lāālā cho̍ lā pōōnyīāā o̍ yāu̍ lāsāwa̍ Mūu̍sē wo̍ ni᷄ŋ nda̍ŋ kpo̍u̍, ō pīlɛ̍ 
bɛ̍ɛ̍ bi̍ndu̍ na̍a̍ le̍. Kɛ̍ a̍ ko̍ŋ kpo̍u̍, Mɛ̄lɛ̄ka̍ Ya̍a̍wɛ̄ɛ̄, ŋ̄ me᷄l lɔ̍ yɔ̄ŋndā nāāla̍ wɔ̄ɔ̍ŋnda̍ 
mī ŋ̄ tōl dīōmndā nūmnda̍ tōnya̍la̍ŋ kɔ̄ɔ̄lī le̍. 

14O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ na̍a̍, mɛ̄ɛ̍ ŋ̄ bɛ̄ɛ̄ndi̍a̍ŋ le̍ na̍a̍ nyɛ̄ pālāa̍ tūsīo̍o̍ chōo̍, 
a̍ ma̍ŋga̍la̍ kɔ̍l nūmndo̍ le̍, ma̍ tūsī na̍a̍ ndu̍ chōo̍. Kāni̍ fo̍ndōle̍, nūm Mɛ̄lɛ̄ka̍ 
Ya̍a̍wɛ̄ɛ̄ o̍ nyɛ̄ o̍ nyɛ̄ ni᷄ŋ wānā sa̍kpōo̍ ŋ̄ chō ni̍. Ndu̍yɛ̍, nyɛ᷄ bɛ̍nda̍ le̍ na̍a̍ wo̍, ndu̍ 
kpe̍e̍kpe̍i̍ ŋ̄ tōsa̍ ko̍ŋ ni̍. Kɛ̍ a̍ ko̍ŋ kpo̍u̍ ŋ̄ ye᷄ŋ nu̍m lānī le̍. 

15“O̍o̍ Māsānɔ̄ɔ̍ Mɛ̄lɛ̄ka̍ nāa̍, a̍ kpāāyā nu̍m bɛ̄ndōo̍ ŋ̄ sōli̍ sīndɛ̄ wānāā nūmnda̍ 
I̍sɔ̄lūɛ̄ī o̍ lɛ̄ŋndē I̍chi̍pīle̍ŋ ni᷄ŋ ni̍, ma̍ tōsā mi̍ wānāā bɔ̍ɔ̍ bɔ̍ɔ̍ a̍ tu̍ɛ̍ī a̍ dīōlā 
nūmnda̍ŋ o̍kɔ̄ɔ̄, ndu̍yɛ̍ ha̍a̍a̍ mbo̍ bi̍ya᷅ŋ a̍ pāa̍le̍ hāūle̍ŋ nde᷅ŋ ā pu̍ɛ̍ɛ̍nūŋ a̍ dīōlā 
nūmnda̍ŋ te̍. Kɛ̍ na̍a̍ na̍a̍ hāū a̍ hāū, ŋ̄ chō wɔ̄ hīōūwɔ̄ɔ̍ lāchī a̍ yɔ̄ŋndā nāāla̍ 
wɔ̄ɔ̍ŋnda̍ŋ, ndu̍yɛ̍ a̍ dɛ̍nɛ̍ wɔ̄ɔ̍ŋndo̍ tōsāa̍ kɛ᷅. 

16O̍o̍ Mɛ̄lɛ̄ka̍ Ya̍a̍wɛ̄ɛ̄, mɛ̄ɛ̍ ŋ̄ chō wāna̍ sa̍kpō yɛ̍, yāndi̍i̍ pɔ̍lu̍l kɔ᷅l nūmndo̍, 
du̍a̍u̍ŋnu᷄ŋ tu̍mbe̍ o̍ ka̍lā ka̍lā a̍ Chūlu̍sɛ̄lɛ̄m te̍. Chi̍e̍e̍ nu̍m cho̍ ō tāŋgūlāā o̍ pēmbīī 
nūm i̍ di̍a̍ndɛ̄i̍ chōo̍ wo̍ o̍ cho̍ ni̍. Wānāa̍ cho̍ o̍ lɛ̄ŋīi̍ ba̍lu̍ na̍a̍ ve̍ ni᷄ŋ nda̍ kpo̍u̍, ā 
sīīŋgu̍u̍ Chūlu̍sɛ̄lɛ̄m a̍ na̍a̍ ŋ̍ cho̍ wānāā nūmnda̍ wa̍ nyɛ̄ māmāa̍. Kāni̍ fo̍ndōle̍, le̍ 
yɔ̄ŋndā nāāla̍ wɔ̍ɔ̍ŋnda̍ŋ a̍ yɔ̄ŋndā wɔ̄ɔ̍ŋndā fi̍nyāā nāa̍. 

17O̍o̍ Mɛ̄lɛ̄ka̍ nāa̍, I̍ nyɔ̍ɔ̍lu̍ nu̍m a̍ yāndi̍i̍, bu̍ɛ̍ī nūmndo̍ ya̍ I̍ cho̍ ni̍, tūe̍i̍ pi̍ɛ̍īlē nīle̍ŋ, 
ndu̍yɛ̍ mā to̍sa̍ a̍ sa̍bū mī wāŋnda̍ ke̍ nu̍m bɛ̄ɛ̄le̍ŋ. Yi̍ya̍ŋ chi̍ɛ̍ī nūmndo̍ chōo̍, chīɛ̄ī 
nūm so̍līāā lāsa̍lā cho̍ ho̍ō ō tāmbɛ̍i̍yo̍. 

18O̍o̍ Mɛ̄lɛ̄ka̍ nu̍u̍, ya̍ŋ ni᷅la̍ŋ mā tūēī pīɛ̄īlē nāāle̍ŋ, to̍fa̍ mā chē dɛ̍nɛ̍ pa̍lāa̍ cho̍ 
Chūlu̍sɛ̄lɛ̄m chōo̍ wo̍, chi̍e̍e̍ dīōlā nūmnda̍ŋ lā chō chōo̍ wo̍. A̍ cho̍ na̍a̍ īnyīɛ̍ɛ̍ 
tūīīnɔ᷄ŋ le̍ sa̍kpōyɛ̍ī nāā le̍, kɛ̍ le̍ mɛ̄ɛ̍ ŋ̄ chō wāna̍ īnyīɛ̍ɛ̍ bɛ̄ndū yɛ̍. 

19O̍o̍ Māsānɔ̄ɔ̍, tūe̍i̍ na̍a̍ dīōm. Mā ma̍l na̍a̍ le̍ yɔ̄ŋndā nāāla̍ wɔ̄ɔ̍ŋnda̍ŋ māsānɔ̄ɔ̍. 
Ya̍ŋ na̍a̍ nīla̍ŋ māsānɔ̄ɔ̍, mā ke̍le̍ŋa̍ īsɔ̄ɔ̍ to̍sā chɔ̍ chɔ̍ le̍ sa̍bū nūmndo̍. Kāni̍, 
wāŋnda̍ ha̍ā, wānāā nūmnda̍ nda̍ chō ni̍, ndu̍yɛ̍, chi̍o̍o̍ ho̍ō bɛ̍ɛ̍ chi̍e̍e̍ cho̍ le̍ nu̍m 
ndo̍ o̍ cho̍ ni̍.” 

Ke̍e̍bil̍ɛ ̄tɛɛ̍s̍ia̍̍l Da̍a̍niɛ̍ɛ̍ ̄yil̍āŋndo̍ 

20Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “I̍ wa̍ yɔ̄ŋnda̍ nīla̍ wɔ̄ɔ̍ŋnda̍ŋ a̍ yɔ̄ŋndā 
wɔ̄ɔ̍ŋnda̍ wānāā nīa̍a̍ I̍sɔ̄lūɛ̄ī chɔ̄ɔ̄mūūwo̍ o̍ pīɛ̄īle̍ŋ ni᷄ŋ ndu̍yɛ̍, mi̍ wa᷅ Mɛ̄lɛ̄ka̍ 
Ya̍a̍wɛ̄ɛ̄ nyɔ̄ɔ̄lōo̍ le̍ mbō mūli̍ vɛ̄lɛ̄ hɔ̄lla̍ o̍ Chūlu̍sɛ̄lɛ̄m, chi̍e̍e̍ cho̍ o̍ pēmbīī dīāndɛ̄i̍ 
Mɛ̄lɛ̄kɛ̍i̍ chōo̍ wo̍. 

21I̍ wa̍ pīɛ̄īlē lēŋ, mi̍ Ke̍e̍bi̍lɛ̄ ō ya̍ I̍ che᷅ o̍ yi̍lāŋ tāso̍o̍ ni᷄ŋ ndo̍, ō hūŋ nāa̍ ya̍ chu̍a̍ o̍ 
lēpīlɛ̍ ni᷄ŋ kpe̍, a̍ te̍le̍ŋ nda̍ sōlī sa̍lālā pāa̍le̍ cha̍lāāle̍ŋ ndo̍ ki̍nɛ̍i̍. 

22Mbo̍ dīmūl la̍ āā, ‘Da̍a̍ni̍ɛ̍ɛ̄, I̍ hi᷅ŋ le̍ mī I̍ hu̍ŋ ke᷅ nu̍m kɔ̄l kālo̍o̍ mā sɔ̍la̍ sīnā 
pɛ̄ŋgo̍o̍ a̍ sɔ̄ɔ̍ŋ ŋ̄ chē mu᷅ŋ ndo̍ŋ o̍kɔ̄ɔ̄. 

23Dīmīo̍o̍ nu̍a̍ā ma̍ kāndū pīɛ̄īle̍ŋ, mi̍ Mɛ̄lɛ̄ka̍ mūlī pīɛ̄īlē nūmnde̍ŋ. Ndu̍yɛ̍ nyɛ̄ o̍ 
mu̍li̍ wo̍ ndu̍ ya̍ I̍ hi᷅ŋ ho̍ō nu̍m dīmūl ni̍. Mɛ̄lɛ̄ka̍ kāāla̍ nu̍m ta̍u̍ ta̍u̍. Le̍la̍ŋ ya̍ŋ 
ni᷅la̍ŋ, mī I̍ chɔ̍m nu̍m tɛ̄ɛ̄sīa̍a̍ a̍ yi̍lāŋ ŋ̄ chē ho̍ō wo̍ o̍kɔ̄ɔ̄. 

24“ ‘Mɛ̄lɛ̄ka̍ kɛ̄ɛ̄si̍a̍a̍ māā le̍ yɔ̄ŋ wɔ̄ɔ̍ŋ wānāā nūmnda̍ ā to̍sa̍ wo̍ mɛ̄ɛ̍ mī wɔ̄sīla̍ŋ lā 
hīōū kɛ̄mɔ̄ɔ̍ le̍ hīɔ̍ɔ̍lu̍ a̍ be̍le̍-ŋɔ̍ma̍hīɔ̍ɔ̍lu̍ (490) ma̍lāŋ o̍ ba̍ŋā wa̍nāā nūmnda̍, a̍ 
chi̍e̍e̍ nyā di̍a̍ndāa̍ Chūlu̍sɛ̄lɛ̄m, mbō tōsa̍ mā pɛ̄ŋgi̍ yɔ̄ŋ wɔ̄ɔ̍ŋndo̍ tōsāa̍, mbō ma᷄l 
nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ, mbō chīi̍ dɛ̍nɛ̍ wɔ̄ɔ̍ŋndo̍ nda̍ tɛ̄ɛ̄ŋ, ndu̍yɛ̍ mbō 
tōsa̍ mī sa̍kpōyɛ̍i̍ wa̍ nda̍ tɛ̍ɛ̄ŋ le̍ fɛ̍ɛ̍ŋ a̍ fɛ̍ɛ̍ŋ, o̍ ko̍ŋ kɔ̍ɔ̍lī mbō tōsa̍, mī nyɛ̄ wāna̍ 
su̍a̍ā le̍ Mɛ̄lɛ̄ka̍ wo̍ ō dīmi̍ wo̍ o̍ yɔ̄nu̍ŋ, ndu̍yɛ̍, mbō tōsa̍ mā dīndi̍ fo̍ndāŋ cho̍ ō 
dīāndāā mbo̍ hīāū kpo̍u̍ o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍. 

25I̍ ye̍e̍ma̍ nu̍m mā si̍na̍ he̍ī pɛ̄ŋgu̍ māā, chɔ̍ŋ a̍ te̍le̍ŋ Mɛ̄lɛ̄ka̍ dīmi̍ le̍ Chūlu̍sɛ̄lɛ̄m 
mīŋgī tāŋgūllo̍ wo̍, wɔ̄sīla̍ŋ lā chō hīōūwɔ̄ɔ̄ be̍le̍-hi̍ɔ̍ɔ̍lu̍ a̍ lā ŋɔ̄ma̍hīɔ̍ɔ̍lu̍, ndu̍yɛ̍ mī 
wɔ̄sīla̍ŋ lā hīōū vɛ̄lɛ̄ kɛ̄mɔ̄ɔ̍ lē hi̍ɔ̍ɔ̍lu̍ a̍ be̍le̍-ya̍a̍ a̍ lā hi̍ɔ̍ɔ̍lu̍ (434), ma̍lāŋ wāna̍ 
Mɛ̄lɛ̄ka̍ chūa̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ō hūŋ. Chūlu̍sɛ̄lɛ̄m 
cho̍ hūnɔ̄ɔ̄ wā ō tāŋgūlāā a̍ nɛ̄īla̍ŋ lā kēyāā chi̍o̍o̍ tɛ̄ɛ̄ŋ, ndu̍yɛ̍ a̍ kpākīla̍ ka̍lā ka̍lā 
la̍ŋ ndu̍ lā bālāā. Kɛ̍ te̍le̍ŋ ko̍ŋ ō wā ni̍ŋ te̍le̍ŋ dɛ̍nɛ̍ pa̍lāā bɛ̄ndū. 

26Tē wɔ̄sīlā kɛ̄mɛ̄ le̍ hi̍ɔ̍ɔ̍lu̍, a̍ be̍le̍-ya̍a̍ a̍ lā hīɔ̍ɔ̍lu̍la̍ŋ lā chūū pɛ̍, ā chō wāna̍ Mɛ̄lɛ̄ka̍ 
pi̍la̍ o̍ hɛ̍li̍ wo̍ dīyɔ̄ɔ̄, ndu̍yɛ̍ ō mɛ̍ī ni̍ŋ wa᷅nā o̍ wānā mbō mīīŋgu̍ o̍ fōōfo̍ ndɔ̄ɔ̍ le̍. O̍ 
mɛ̄ɛ̄lu̍la̍ŋ, māsa̍ cho̍ hūnɔ̄ɔ̄ wā wāŋnda̍ chīla̍ŋndo̍, pūa̍a̍ ndūa̍a̍ chɔ̄ūwa̍ ā chō 
hūnɔ̄ɔ̄ Chūlu̍sɛ̄lɛ̄m a̍ chīɛ̍i̍ cho̍ le̍ Mɛ̄lɛ̄ka̍ wo̍ tɛ̄ɛ̄mbūū a̍ chɔ̄ūwo̍, mɛ̄ɛ̍ mɛ̄ŋmā 
hūna᷄ŋ mā tɛ̄ɛ̄mbūū nu̍a̍ā nyɔ̄ɔ̍ŋ yɛ̍. Dɛ̍nɛ̍ pa̍lāā Mɛ̄lɛ̄ka̍ kɛ̄ɛ̄si̍a̍a̍ wo̍, ndu̍ cho̍ ho̍ō 
ni̍. 

27Māsa̍ cho̍ ko̍ŋ wa᷅ wāŋnda̍ chīla̍ŋndo̍ ō chō kpe̍ma̍ ka̍lā ka̍lāa̍ yīī a̍ wānāā bɔ̍ɔ̍ 
bɔ̍ɔ̍ le̍ wɔ̄sīla̍ŋ lā ŋɔ᷄mmɛ̍ū. Tē wɔ̄sīlā ŋɔ᷄mmɛ̍ūla̍ŋ lā pīɔ̍u̍ pɛ̍ tɛ̍ɛ̄ŋ kpa̍la̍, ō chō sūɛ̍i̍ 
sa̍lāla̍ŋ a̍ kēlā wāŋnda̍ yɔ̄ŋgū la̍ŋ kūūnā. Mbō lo̍ kōŋ mbō hāndu̍ nyɛ̄ wɔ̄ɔ̍ŋ wɔ̄ɔ̍ŋ 
bɛ̄ndu̍ tɛ̍ɛ̍mbūū ni̍ŋ chi̍ɛ̍i̍ Mɛ̄lɛ̄ka̍a̍ mbō sōli̍ ndu̍ o̍ ba̍a̍ ni᷄ŋ ndo̍ o̍ chīɛ̍i̍ Mɛ̄lɛ̄ka̍a̍ 
tūllo̍ pɔ̍ pɔ̍, mī nyɛ̄ kōŋ lo̍ lo̍ŋ ha̍a̍a̍, mbō lo̍ o̍ ko̍ŋ mī Mɛ̄lɛ̄ka̍ o̍ ha̍ndu̍ māsāa̍ ho̍ō 
wo̍ ō chīi̍ a̍ māsā ka̍lāa̍ mɛ̄ɛ̍ ndu̍ pi̍la̍ Mɛ̍lɛ̄ka̍ dīmi̍ yɛ̍.’ ” 

Da̍a̍ni̍ɛ̍ɛ̄ 10 

Da̍a̍niɛ̍ɛ̍ ̄che᷅ yil̍āŋndo̍ nāa̍ o̍ wa̍ īsīsi ̍o̍ pēē bɛn̍dōo̍ kɔŋ̄gɔ ̍wa̍ 

1Mi̍ Da̍a̍ni̍ɛ̍ɛ̄ hi̍a̍ū lāchī a̍ pōōnyīa̍a̍ āā, “Mɛ̄ɛ̍ Sa̍i̍lɔ̄ɔ̄ ho̍ō Pa̍a̍sīāā o̍ chi̍ŋa̍ wɔ̄sīla̍ŋ lā 
yāa̍ o̍ lēmāsa̍, mi̍ Mɛ̄lɛ̄ka̍ kē ya̍ Da̍a̍ni̍ɛ̍ɛ̄ yōōŋgōo̍. Nda̍ a̍a̍ ve̍e̍lū vɛ̄lɛ̄ ya̍ āā, 
Bɛ̄tīsi̍a̍sā. Yōōŋgōo̍ ho̍ō ō wa̍ tōnya̍, kɛ̍ ndu̍ o̍o̍ ke̍ndū pɛ̄ŋgu̍ si̍nā bɔ̍ɔ̍. Mi̍ Mɛ̄lɛ̄ka̍ 
kē ya̍ tɛ̄ɛ̄sīāā yōōŋgōo̍ ho̍ō o̍ yi̍lāŋndo̍ ni᷄ŋ. 

2“A̍ te̍le̍ŋ ko̍ŋ, le̍ lɔ̍ɔ̍la̍ŋ lā yāa̍ kpu̍lu̍ku̍u̍ kɔ̄l nūu̍ wa̍ mɔ̍nɛ̍i̍ bīyɔ̄ɔ̍, 

3I̍ di᷅ nyɛ̍ dīāā yēēlɛ̍i̍ le̍, kɛ̄lɛ̄ŋgāā ŋ̄vīsī, I̍ ko᷅l ma̍mu̍ɛ̍i̍ le̍, ndu̍yɛ̍ vɛ̄lɛ̄ māchūɛ̄ī bɛ̍ɛ̍ I̍ 
su̍u̍nūŋ o̍ lēbōl mī I̍ sa̍a̍ndi̍a̍a̍ īyīīŋ te̍, ha̍a̍a̍ mi̍ lɔ̍ɔ̍la̍ ya̍a̍la̍ la̍ŋ lā chūū. 

4“Pāa̍le̍ pi᷅lɛ̍, o̍ mālɔ̄ bi̍di̍i̍ŋ a̍ lē hīɔ̍ɔ̍lu̍a̍ŋ o̍ pāŋgi̍i̍ tāse̍i̍ ni᷄ŋ o̍ wɔ̄sī kōŋ ni̍ŋ, I̍ wa̍ īsīsi̍ 
o̍ Pēē Bɛ̍ndōo̍ Ti̍ki̍li̍sī kɔ̍ŋgɔ̍, 

5mɛ̄ɛ̍ ya̍ chu̍a̍ hɔ̄lla̍, mi̍ cha̍nu᷄ŋ wa̍nā pɔ̍nɔ̍ɔ̍ īsīsi̍ ya̍ lāchī, ō wa̍ ō dōvīa̍ŋ o̍ nyɛ̄lā 
hūmbūlā kɛ̄ndɛ̄la̍ŋ ni᷄ŋ. Yāu̍le̍ wa̍ lē tōōsīāā a̍ ko̍o̍līi̍ kɛ̍ndɛ̄ kɛ̍ndɛ̄i̍ le̍ŋ lē wa̍ ndu̍ 
lē kānda᷄ŋ o̍ chāŋ. 

6Wānā a̍a̍ che᷅ pōo̍ ho̍ō kɔ̄ɔ̍le̍ŋ dīōndɔ̄ɔ̍ pɛ̍ nu̍a̍ā ŋ̄ chā āā pōū ba̍ā kālā Bɛ̍lu̍i̍i̍ yo̍ ni̍. 
Wānā a̍a̍ che᷅ ndu̍ hɔ̄lla̍ pɛ̍ āā nyɛ̄ ŋūāla̍lɛ̍ī ki̍o̍lū o̍ ha̍la̍a̍ ni᷄ŋ ndo̍ ni̍. Wānā a̍a̍ che᷅ 
ndu̍ hɔ̄ltā ku̍lu̍la̍ŋ īmālākā mālākɛ̄i̍ pɛ̍, āā tɛ̄ŋgɛ̍ lēyīŋndo̍ cho̍ sānde̍i̍ īwūle̍ wu᷅lu̍e̍i̍ 
ni̍. Lɔ̄lūlā ndɔ̄la̍ŋ, a̍ chōŋgu̍la̍ ndɔ̄la̍ŋ, wānā a̍a̍ che᷅ la̍ŋ īŋɛ̄lɛ̄ŋgi̍ ŋɛ̍lɛ̄ŋgīe̍i̍ pɛ̍ āā 
būlɔ̍ŋsīi̍ye̍ nda̍ bɛ̄ɛ̄ndi̍a̍a̍ ni̍ mi̍ ī wā dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍. Tē wāna̍ a̍a̍ tu̍e̍ī ndu̍ 
dīōmndo̍ pɛ̍, nu̍a̍ā ŋ̄ chā āā fāŋgā bɛ̍ndōo̍ wā sūɛ̍i̍ ni̍. 

7“Ya̍ Da̍a̍ni̍ɛ̍ɛ̄, ya̍ pīlɛ̍ kpe̍ che᷅ yi̍lāŋndo̍ ho̍ō ni̍, kɛ̍ pūa̍a̍ na̍a̍ ŋ̄ wa̍ lo̍ŋ nda̍ ā chi̍ ndu̍ 
le̍, kɛ̍ mi̍ sīōōŋīī bɛ̄ndū bɛ̍ndu̍e̍i̍ ī bīī nda̍ ma̍ nyāānu̍ŋ ma̍ kɔ̍ vi̍o̍ŋnu᷄ŋ. 

8O̍ ko̍ŋ, mi̍ I̍ lo᷅ ni̍ko̍ ya̍ pīlɛ̍ kpe̍ yi̍lāŋ kɔ̄ndɔ̄fi̍li̍ bɛ̄ndōo̍ ho̍ō tōfāa̍. Dīāllo̍ŋ wa̍ ya̍ ŋ̄ 
vīlɛ̍i̍ pɔ̍lī pɔ̍lī mi̍ hɔ̄lla̍ māŋga᷄ŋ ya̍ be̍lu᷄ŋ. 

9O̍ ko̍ŋ, mi̍ I̍ tu̍ɛ̍ī mi̍ pōo̍ ho̍ō sūāā. Mɛ̄ɛ̍ ya̍ I̍ tu̍e̍ī ndu̍ sūɛ̍i̍, mi̍ I̍ de᷅l lɛ̄ŋ mi̍ I̍ fu̍u̍lūū 
hɔ̄lla̍ lɛ̄ŋ, mi̍ I̍ wo̍ū kpa̍nɛ̍i̍. 

10Kɛ̍ mi̍ wāŋndo̍ pīla̍ŋ ya̍, mbo̍ sāā ya̍ mi̍ ba᷅ŋ wūla̍ŋ a̍ bāla̍ŋ mī nyi̍i̍yā kpa᷅ kpā. 

11“Mbo̍ dīmūl la̍ āā, ‘Da̍a̍ni̍ɛ̍ɛ̄, Mɛ̄lɛ̄ka̍ kāāla̍ nu̍m bɔ̍ɔ̍, ō vēm ya̍ nāa̍ nūm chu̍a̍. 
Le̍la̍ŋ chɔ̍ŋ mā si̍m mā ya̍ŋ nīla̍ŋ o̍ nyɛ̄ ya̍ I̍ cho̍ nu̍m dīmūllo̍.’ Mɛ̄ɛ̍ o̍ di̍mu̍l la̍ 
le̍nde̍, mi̍ I̍ cha᷄ŋ a̍ nyīīyāa̍ kpa᷅ kpā mī si᷅m. 

12“O̍ ko̍ŋ, mbo̍ hīāū lāchī a̍ sūɛ̍i̍ nāa̍ ya̍ chu̍a̍, mbo̍ dīmu̍l la̍ āā, ‘Yɔ᷅ŋ īsīōōŋ te̍ 
Da̍a̍ni̍ɛ̍ɛ̄. Chɔ̍ŋ a̍ pāa̍le̍ tāse̍le̍ ŋ̄ kɛ̄ɛ̄si̍a̍a̍ a̍ kɔ̄l nūmndo̍ ma̍ pīɛ̄ī le̍ sīnā pɛ̄ŋgo̍o̍ sɔ̄lāa̍, 
ndu̍yɛ̍ ma̍ tūsi᷄ŋ Mɛ̍lɛ̄ka̍ nūmndo̍ o̍ lābɛ̄ŋgu̍ ni̍ŋ nde̍ŋ, mi̍ Mɛ̄lɛ̄ka̍ tūɛ̄ī pīɛ̄īlē 
nūmnde̍ŋ. Le̍la̍ŋ ya̍ I̍ hi᷅ŋ ni̍ mī hu̍ŋ mu̍lī nu̍m dīōm. 

13Kɛ̍ mɛ̄ɛ̍ ya̍ I̍ wa̍ hūnɔ̄ɔ̍, mi̍ ki̍i̍la̍nɔ̍ cho̍ lɛ̄ŋndē Pa̍a̍sīāāle̍ŋ māndāa̍ wo̍ ō kūūnā ya̍ 
hīōūwɔ̄ɔ̍. I̍ chi̍i̍ lo̍ŋ pa̍lɛ̍i̍ bi̍di̍i̍ŋ a̍ lē pīlɛ̍, mɛ̄ɛ̍ mi̍ Ma̍i̍kɛ̄l, ki̍i̍la̍nɔ̍ cho̍ ki̍i̍la̍a̍ Mɛ̄lɛ̄ka̍a̍ 
bōlle̍ŋ ndo̍ ō hūŋ mbo̍ hu᷄ŋ ma̍lā ya̍, mbo̍ sōlī ya̍ nāa̍ ya̍ I̍ wa̍ ka̍ŋ o̍ hāūwo̍ ni᷄ŋ 
ki̍i̍la̍nɔ̍ɔ̍ Pa̍a̍sīāā o̍ bā wa̍. 

14Le̍la̍ŋ, I̍ hi᷅ŋ le̍ mī hu̍ŋ chɔ᷅m nu̍m nyɛ᷄ cho̍ hūnɔ̄ɔ̄ yɔ̄nɔ᷄ŋ a̍ wānāā nūmnda̍ o̍ sīɔ̄dīi̍ 
lāchīo̍o̍ ni᷄ŋ ndo̍. Kāni̍ yi̍lāŋ ŋ̄ chē ho̍ō wo̍, ō chō a̍ nyɛ᷄ nɔ̍ le̍ hūnɔ̄ɔ̄ fɛ̍ɛ̍ŋ yɔ̍nɔ᷄ŋndo̍ 
wo̍ o̍kɔ̄ɔ̄.’ 

15“Mɛ̄ɛ̍ o̍ wa̍ ya̍ sūɛ̍i̍ he̍ī dīmūllo̍, mi̍ I̍ tu̍ndū hɔ̄lla̍ lɛ̄ŋ, ba̍kō bɛ̍ɛ̍ I̍ nɔ̍la̍ mī I̍ so̍ō le̍. 

16Mi̍ wāna̍ wa̍ ya̍ ko̍ŋ īsīsi̍ la̍chi̍ māā wāna̍ chi̍e̍e̍ wo̍, ō pīla̍ŋ ya̍ sōndōo̍, mi̍ ka̍ndū 
sūɛ̍i̍. Mi̍ I̍ di̍mūl wāna̍ wa̍ ko̍ŋ īsīsi̍ ya̍ la̍chi̍ wo̍ a̍a̍, ‘Māsānɔ̍ nu̍u̍, būūla̍ŋ bɛ̍ndōo̍ 
chō o̍ kɔ̄l nūu̍ ni᷄ŋ bɔ̍ɔ̍ a̍ yi̍lāŋ ya̍ I̍ che᷅ ho̍ō wo̍. Dīāllo̍ŋ vī ya̍ pɔ̍lī pɔ̍lī bɛ̄ndū. 

17Vɛ̄ɛ̍nɛ̍ ya̍ bu̍ɛ̍ī nūmndo̍ lōōkū yɛ̍ ni̍ŋ mī I̍ so̍ō nāa̍ nūm chu̍a̍ māsānɔ̄ɔ̍? 
Yōōmūle̍ŋ bɛ̍ɛ̍ I̍ nɔ̍ lɛ̍ le̍, ndu̍yɛ̍ le̍ yōōmōo̍ bɛ̍ɛ̍ ī chō ya̍ o̍ bā ī kālā.’ 

18“Mi̍ wāna̍ wa̍ ko̍ŋ māā wāna̍ chi̍e̍e̍ wo̍, ō pīla̍ŋ ya̍ vɛ̄lɛ̄, ndu̍yɛ̍ mbo̍ mīŋgī ya̍ vɛ̄lɛ̄ 
yōōmūa̍ŋ o̍ ŋ̄dīāl. 

19Mbo̍ dīmūl la̍ āā, ‘Yɔ᷅ŋ īsīōōŋ te̍ Da̍a̍ni̍ɛ̍ɛ̄, Mɛ̄lɛ̄ka̍ kāāla̍ nu̍m bɔ̄ɔ̍. Wa̍ a̍ kɔ̄l nyūlū, 
nɔ̍ di̍a̍llūŋ kāla᷄ŋ ndu̍yɛ̍ mā nɔ̄ kɔ̄l sīmūlāa̍.’ “Mɛ̄ɛ̍ o̍ di̍mu̍l la̍ dīōmnda̍ŋ nda᷅ŋ, mi̍ I̍ 
sɔ̍lā yōōmūa̍ŋ mi̍ dīmūl ndu̍ a̍a̍, ‘Māsānɔ̍ nūu̍, di̍mu̍l la̍ nyɛ̄ ŋ̄ nɔ̄ le̍ ya̍ dīmūllo̍ wo̍, 
kāni̍ fo̍ndōle̍, a̍ to̍sa̍ mi̍ sɔ̍lā vɛ̄lɛ̄ yōōmūa̍ŋ.’ 

20-21“O̍ ko̍ŋ, mbo̍ dīmūl la̍ āā, ‘Ā sīnā pa̍ le̍ sa̍bu̍ ya̍ I̍ hi᷅ŋ nāa̍ nūm chu̍a̍ wo̍? I̍ hi᷅ŋ 
le̍ mī hu̍ŋ chɔ᷅m nyɛ̍ cho̍ ō pōōnyīāā o̍ yāu̍ tōnya̍a̍ ni᷄ŋ ndo̍. Kɛ̍ I̍ cho̍ wɔ̍ fɛ̍lɛ̍ŋ 
mi̍i̍ŋgū mī I̍ kɔ̍ sɔ̍ŋgā a̍ ki̍i̍la̍nɔ̍ cho̍ lɛ̄ŋndē Pa̍a̍sīāāle̍ŋ māndāa̍ wo̍. Tē I̍ ye᷅m ko̍ŋ 
pɛ̍, ki̍i̍la̍nɔ̍ cho̍ lɛ̄ŋndē Kīli̍sīle̍ŋ māndāa̍ wo̍ ndu̍ cho̍ vɛ̄lɛ̄ hūnɔ̄ɔ̄ mī ŋ̄ sɔ̄ŋga̍. Ndu̍yɛ̍ 
si̍na̍ pɛ̍ŋgu̍ māā o̍ he̍ī ni᷄ŋ kpo̍u̍, mɛ̄ɛ̍ Ma̍i̍kɛ̄l, ki̍i̍la̍nɔ̍ nyā bɛ̍ndu̍ Mɛ̄lɛ̄ka̍a̍, mbō māla̍ 
ya̍ sɔ̍ŋgɔ̄ɔ̍ ho̍ō. 

Da̍a̍ni̍ɛ̍ɛ̄ 11 

1Kāni̍ ya̍ su̍a̍ā ho̍ō wo̍ bɛ̍ɛ̍, wɔ̄sī Da̍līɔ̄ɔ̄ Mɛ̍dɛ̍tīi̍nɔ̍ o̍ si̍mnu᷄ŋ ma̍sā bɛ̍ndōo̍ wo̍, ya̍ 
si̍m Ma̍kɛ̄l kɔ̄ɔ̄lī ni̍ mi̍ ma̍lā ndu̍. 

2Ndūyɛ̍, nyɛ̄ ya̍ I̍ cho̍ nu̍m hūnɔ̄ɔ̄ dīmūllo̍ wo̍, tōnya̍ o̍ cho̍ ni̍.’ ” 

A̍ māsāle̍ŋ Ic̍hip̍ī a̍ le᷅ŋ Sii̍l̍īāā o̍kɔɔ̄ ̄

“Mi̍ ki̍i̍la̍nɔ̍ Mɛ̄lɛ̄ka̍a̍ hīāū lāchī a̍ sūɛ̍i̍ āā, ‘Māsāā bɛ̍ndūa̍a̍ yɛ̍ yi̍a̍a̍ a̍ yāa̍ a̍ chō hūnɔ̄ɔ̄ 
sīmnɔ᷄ŋ ma̍sāa̍ Pa̍a̍sīāā a̍ te̍le̍ŋnda̍ yɛ̍ yɛ̍la̍ŋ. Tē ka̍ŋ fa̍ŋa̍ŋ pɛ̍, ma̍sā hīɔ̍ɔ̍lu̍ ndɔ̄ɔ̍ ō 
mīīŋgu̍ o̍ fōōfo̍ ndāa̍. Kɛ̍ ndu̍ hi̍a̍ū ni̍ŋ sūl a̍ māsāa̍ ā pīli̍a̍a̍ kpo̍u̍. Ndu̍yɛ̍ ō sɔ̄lā ni̍ŋ 
kpa̍a̍yāa̍ ta̍u̍ ta̍u̍ sa̍na̍a̍ o̍ sūl ndɔ̄ɔ̍ ho̍ō ni᷄ŋ. Māsāa̍ ho̍ō sūl ndɔ̄ɔ̍ chō tōsā mī 
wāŋnda̍ kpo̍u̍ mā sīmu̍l māsāle̍ŋ o̍ lɛ̄ŋndē Kīli̍sīle̍ŋ ni᷄ŋ. 

3“ ‘O̍ ko̍ŋ, mī māsa̍ kpāāyā bɛ̍ndū chēle̍ŋ ō su̍l vɛ̄lɛ̄ o̍ nɔ᷅ ni̍ŋ kpa̍a̍yā bɛ̍ndōo̍ 
wa᷅ŋnda̍ chōo̍ mbō bīī nda̍ mɛ̄ɛ̍ o̍ hɛ̍nāŋ ni̍ŋ yɛ̍ wo̍. 

4Kɛ̍ te̍le̍ŋ māsāle̍ ndɔ̄le̍ŋ lē nɔ̄ ni̍ŋ kpa̍a̍yāa̍ nɔ̄ bɛ̄ndōo̍ wo̍, māsāle̍ ndɔ̄le̍ŋ lē chō 
pūūsi̍a̍ŋ mī lē sɛ̄ŋi᷅ŋ o̍ chi̍e̍ēŋndo̍ chōo̍ kpo̍u̍. Ndu̍yɛ̍ lē ku̍ē ni̍ŋ o̍ wānāa̍ fu̍la̍ o̍ 

pūlāle̍ ndɔ̄le̍ŋ chōo̍ wa̍ lo̍ le̍. Ndu̍yɛ̍ vɛ̍lɛ̄, lē nɔ᷅ lɛ̍ ni̍ŋ kpa̍a̍yā māā pāāndū le̍, kāni̍ 
fo̍ndōle̍, ā chō le̍ŋ pūū mā ke̍ wānāā chēle̍ŋ. 

5“ ‘O̍ ko̍ŋ kɔ̍ɔ̍lī, mī māsā bɛ̍ndōo̍ I̍chi̍pī o̍ sɔ̍la̍ kpāāyāa̍. Kɛ̍ mī wānāa̍ cho̍ bōllē 
pu̍a̍a̍ ndūa̍a̍ chɔ̄ūwa̍ wa̍ ō pīlɛ̍ ō sɔ̄la̍ kpāāyāa̍ mbō hīōū bɛ̍ɛ̍ ndu̍. Ndu̍yɛ̍ māsāle̍ 
ndɔ̄le̍ŋ lē nɔ̄ ni̍ŋ kpa̍a̍yāa̍ mī lē hīōū māsāle̍ māsāa̍ I̍chi̍pī le̍ŋ. 

6Tē wɔ̄sīla̍ŋ lā hīōū pɛ̍ la̍ ti̍ŋ, māsā bɛ̍ndōo̍ I̍chi̍pī o̍ cho̍ lākɔ̄ chɛ̄la᷅ŋ kɔ̄l nyūlōo̍ 
tōsā a̍ māsā bɛ̍ndōo̍ Si̍i̍līāā. Le̍ chɛ̄la᷅ŋndo̍ ho̍ō bōlle̍ŋ yāmbɔ̄ɔ̄, māsā bɛ̍ndōo̍ I̍chi̍pī 
o̍ cho̍ māsā bɛ̍ndōo̍ Si̍i̍līāā chūā ndɔ̄ɔ̍ kē o̍ nɔ̄ɔ̍ ni᷄ŋ mā cha᷄l nda̍ ndu̍. Kɛ̍ chɛ̄la᷅ŋndo̍ 
ho̍ō ō cho̍ vi̍o̍u̍wɔ̄ɔ̄ le̍ mbō tāmbu̍. Kāni̍ chūa̍a̍ ho̍ō ni̍, fāl ndɔ̄ɔ̍ ni̍, a̍ chɛ̄lɛ̄kpɛ̍ ndāa̍, 
a̍ bu̍ɛ̍i̍yāā ndūa̍a̍ o̍ ku̍ɛ̄ kɔ̄ɔ̄lī wa̍, ā chō nda̍ dīyɔ̄ɔ̄. 

7Kɛ̍ tē te̍le̍ŋ ti̍ŋ ō hīōū pɛ̍, chūa̍a̍ ho̍ō, wānāyɛ̍ī ndūɛ̍i̍ ī pīlɛ̍, ī chō chɔ̄nɔ᷄ŋ mī ī 
sīmnu̍ŋ ma̍sā bɛ̍ndōo̍ o̍ fōōfo̍ māsa̍ nda̍ dīī ni̍ŋ ko̍ŋ ndo̍. Ndu̍yɛ̍ mī wānāyɛ̍ī ndūɛ̄ī 
ke̍ŋ ī kɔ̍ de᷅l pūa̍a̍ chɔ̄ūwa̍ Si̍i̍līāā chōo̍ a̍ sɔ̍ŋgɔ̄ɔ̍, o̍ ko̍ŋ kɔ̍ɔ̍lī mī ī bīū bīu̍ dɔ̍ɔ̍ŋgɔ̍lā 
chɔ̄ūla̍ māsāa̍ Si̍i̍līāā la̍ŋ kpo̍u̍, ndu̍yɛ̍ mī ī yēm nda̍. 

8O̍ ko̍ŋ kɔ̍ɔ̍lī, mī wāŋndo̍ ho̍ō ō chɔ̄ɔ̄vi̍a̍a̍ mɛ̄lɛ̄ka̍ā wāŋnda̍ Si̍i̍līāā, a̍ to̍o̍si̍a̍a̍ a̍ 
chīli̍ŋu̍ŋ te̍e̍ŋgīa̍ŋ nda̍, ndu̍yɛ̍, a̍ nyɛ̄m ndāŋ la̍a̍ndūŋ kɛ̄ndɛ̄ kɛ̍ndɛ᷄ŋ cho̍ ŋ̄ tōōsīāā 
a̍ ka̍ni᷄ŋ hu̍mbo᷄ŋ, o̍ ko̍ŋ kɔ̍ɔ̍lī a̍ ko̍o̍līi̍yo̍ŋ ndo̍ŋ, mbō kūɛ̄nu̍ŋ a̍ mu̍ŋ I̍chi̍pī. Tē he̍ī 
ī yɔ̄nu̍ŋ pɛ̍, kɔ̄l nyūlōo̍ chō mīīŋgū I̍chi̍pī tɛ̍ɛ̄ŋ nda̍ Si̍i̍līāā le̍ te̍le̍ŋ vi̍lɛ̄ī. 

9Tē ke̍ŋ I̍ hi̍o̍ū pɛ̍, māsā bɛ̍ndōo̍ Si̍i̍līāā bɛ̍ɛ̍, ō chō chɔ̄nɔ᷄ŋ mbō kɔ̍ de᷅l māsā bɛ̍ndōo̍ 
I̍chi̍pī chōo̍ a̍ sɔ̍ŋgɔ̄ɔ̍. Kɛ̍ ō ti̍ū ni᷅ŋ ndu̍ ba̍ le̍, mbō mīīŋgu̍ o̍ ndu̍lo̍ a̍ kīlta̍ŋ nda̍ pūa̍a̍ 
ndūa̍a̍ chɔ̄ūwa̍. 

10“ ‘O̍ ko̍ŋ kɔ̍ɔ̍lī, māsā bɛ̍ndōo̍ Si̍i̍līāā pūa̍a̍ ndūa̍a̍ ā chō bɛ̄ɛ̄ndīa̍ŋ le̍ chɔ̄ūwo̍, mā 
chūūŋgi̍a̍a̍ pūa̍a̍ chɔ̄ūwa̍ ku̍ndā bɛ̄ndōo̍, mā kɔ̍ lu̍ɛ̍ī o̍ lɛ̄ŋndē I̍chi̍pīle̍ŋ ni᷄ŋ su̍lūlū 
bɛ̄ndū mɛ̄ɛ̍ mɛ̄ŋnda̍ŋ mā hūŋ nu̍a̍ā a̍ kpāāyā bɛ̍ndōo̍ yɛ̍. Ndu̍yɛ̍ ā chō lō sɔ̍ŋgɔ̍ɔ̍ 
ha̍a̍a̍ mā fūūlu̍u̍ o̍ chi̍e̍e̍ŋ nɔ̍ kpākīla̍ ka̍lā ka̍lā la̍ŋ I̍chi̍pī wo̍ŋ. 

11O̍ ko̍ŋ kɔ̍ɔ̍lī, mī māsā bɛ̍ndōo̍ I̍chi̍pī o̍ dɔ̍ɔ̍nūŋ tu̍mbe̍ o̍ ka̍lā ka̍lā. Mbō chɛ᷄ŋ a̍ 
tu̍mbe̍ ko̍ŋ mbō kɔ̍ de᷅l māsā bɛ̍ndōo̍ Si̍i̍līāā chōo̍ a̍ sɔ̍ŋgɔ̄ɔ̍, ndu̍yɛ̍ mbō yēm ndu̍ 
nda̍ pūa̍a̍ ndūa̍a̍ chɔ̄ūwāā ku̍ndā bɛ̄ndūāā kāŋ. 

12O̍ ko̍ŋ, mī māsā bɛ̄ndōo̍ I̍chi̍pī o̍ dɔ̍u̍nu̍ŋ yo̍ŋgāa̍ ta̍u̍ le̍ so̍vɛ̄i̍ya̍a̍ ku̍ndā bɛ̄ndūāā 
o̍ di̍u̍ ka̍ŋ nda̍. Kɛ̍ ndu̍yɛ̍, ō hi̍ū ni᷅ŋ la̍chi̍ a̍ yōmɔ̄ɔ̍ le̍nde̍ lɔ̍ɔ̍ o̍ lɔ̍ɔ̍ le̍. 

13“ ‘Tē te̍le̍ŋ hu᷄ŋ fu̍u̍lūū pɛ̍, māsā bɛ̍ndōo̍ Si̍i̍līāā o̍ cho̍ vɛ̄lɛ̄ chɔ̄nɔ᷄ŋ mbō chūūŋgi̍a̍a̍ 
so̍vɛ̄i̍ya̍a̍ chēle̍ŋ ku̍ndā bɛ̄ndōo̍ nāa̍ pi᷅lɛ̍ mā hīōū ā tāsi̍a̍a̍. Ndu̍yɛ̍ tē wɔ̄sīlā ti᷄ŋ lā 
hīōū pɛ̍, ō chō so̍vɛ̄i̍ya̍a̍ ndūāā kāŋ chūā mā kɔ̍ de᷅l ya̍a̍mɔ̍ɔ̍wa̍a̍ ndāa̍ chōo̍ a̍ 
sɔ̍ŋgɔ̍ɔ̍. Ndu̍yɛ̍ nyɛ̄m chɔ̄ūwo̍ŋ ŋ̄ chō nda̍ wā o̍ bā ta̍u̍ ta̍u̍ le̍ sɔ̍ŋgɔ̍ɔ̍. 

14A̍ te̍le̍ŋ ko̍ŋ, wānāā bɔ̄ɔ̍ bɔ̍ɔ̍ a̍ cho̍ māsā bɛ̍ndōo̍ I̍chi̍pī sīmūl. Wānāā lātānda̍a̍ 
chō hūnɔ̄ɔ̄ fūlā wānāā nūmnda̍ tɛ̍ɛ̄ŋ, mā chɛ᷄ŋ a̍ sɔ̍ŋgɔ̍ɔ̍ le̍ mā tōsa̍ mī nyɛ̍ che̍nu᷄ŋ 
ho̍ō o̍ yi̍lāŋndo̍ ni᷄ŋ ndo̍ ō chīŋa̍ lāsōndō. Kɛ̍ ā ti̍ū ni᷅ŋ ba̍ le̍. 

15Māsā bɛ̄ndōo̍ Si̍i̍līāā nda̍ so̍vɛ̄i̍ya̍a̍ ndūa̍a̍ ā chō hūnɔ̄ɔ̄ chi̍e̍e̍ cho̍ ō bālāā a̍ kpākī 
ka̍lā ka̍lā bɛ̄ndōo̍ I̍chi̍pī wo̍ bālɔ̄ɔ̄, mā dēŋge̍la̍ pūūlōo̍ o̍ kpāki̍ chi̍e̍e̍ ko̍ŋ 
hōlnɔ᷄ŋndo̍ chɛ̍ chɛ̍ le̍ mā kēēku̍ lēchōo̍ mā kɔ̍ bi̍ī chi̍o̍o̍, ndu̍yɛ̍ mā bīī chi̍e̍e̍ ka̍lāa̍. 
Māsāa̍ I̍chi̍pī so̍vɛ̄i̍ya̍a̍ ndūa̍a̍ sɔ̍ŋgā sɔ̍ŋgɔ̄ bɛ̄ndōo̍ wa̍, ā nɔ̍lā ni̍ŋ mā sīmu̍l 
so̍vɛ̄i̍ya̍a̍ māsā bɛ̍ndōo̍ Si̍i̍līāā o̍ cho̍ hūnɔ̄ɔ̄ wa̍ le̍. 

16Nyɛ̄ māsā bɛ̍ndōo̍ Si̍i̍līāā o̍ hɛ̍nāŋ ni̍ŋ le̍ tōsāa̍ wo̍, ndu̍ ko̍ni̍ o̍ to̍sā ni̍ŋ ni̍. Wānā 
o̍ wānā o̍ nɔ̍lā ni̍ŋ mbō sīmu̍l ndu̍ le̍. Ō chō hūnɔ̄ɔ̄ wāŋnda̍ I̍sɔ̄lūɛ̄ī lɛ̄ŋndē kɛ̄ndɛ̄ 
kɛ̍ndɛ̄ lē bɛ̄ndū lē Mɛ̄lɛ̄ka̍ chūe̍l nda̍ būŋgɛ̄i̍ māā ō chō nda̍ kē le̍ŋ pōōndā o̍ bā a̍ 
ka̍ka̍, mī lē wa̍ ndu̍ o̍ bā bɛ̄ŋgu̍. 

17“ ‘Māsā bɛ̍ndōo̍ Si̍i̍līāā o̍ cho̍ hūnɔ̄ɔ̄ kɛ̄ɛ̄sīāā le̍ mbō hīŋ a̍ kpāāyā bɛ̍ndū o̍ nɔ̍ o̍ 
māsāle̍ ndɔ̄le̍ŋ ni᷄ŋ ndo̍, le̍ mbō tɛ̄ɛ̄mbu̍u̍ māsāle̍ māsā bɛ̍ndōo̍ I̍chi̍pī. Ō chō hūnɔ̄ɔ̄ 
chɛ̄la᷅ŋ kɔ̄l nyūlōo̍ tōsā a̍ māsā bɛ̍ndōo̍ I̍chi̍pī, mbō ke̍ māsā bɛ̍ndōo̍ I̍chi̍pī chūā 
ndɔ̄ɔ̍ o̍ nɔ̄ɔ̍ ni᷄ŋ, le̍ hāli̍ kpe̍ŋ mbō tīu̍ māsā bɛ̍ndōo̍ I̍chi̍pī bā. Kɛ̍ mbō dēma̍, mī 
kɛ̄ɛ̄sīāālā ndɔ̄la̍ŋ lā tāmbū. 

18O̍ ko̍ŋ, mbō mūli̍ hɔ̄lla̍ o̍ lɛ̄ŋīi̍ ho̍lnu̍ŋ Pēe̍ Mɛ̄ŋmā Īhɛ᷄llo̍ ve̍ mbō de᷄l ndi̍ cho̍o̍ a̍ 
sɔ̍ŋgɔ̄ɔ̍, mbō bīū bīu̍ ī ka̍ ka̍. Kɛ̍ mī wānā che᷅le̍ŋ o̍ cho̍ pūa̍a̍ chɔ̄ūwa̍ bōlle̍ŋ ndo̍ ō 
pūm, ō hu᷄ŋ de᷅l ndu̍ chōo̍ a̍ sɔ̍ŋgɔ̄ɔ̍, mbō yēm ndu̍, ndu̍yɛ̍ mbō tōsa̍ mī yōŋgā o̍ 
yōŋgā māsā bɛ̍ndōo̍ Si̍i̍līāā o̍ wa̍ kīōlɔ̄ɔ̍ mbō mɛ̄ɛ̄lu̍. Mī si̍ɔ̍mbu̍la̍ŋ lā mīīŋgu̍ ndu̍ 
pi̍la̍ ma̍sā bɛ̍ndōo̍ Si̍i̍līāā bīyɔ̄ɔ̄. 

19O̍ ko̍ŋ, mī māsā bɛ̍ndōo̍ Si̍i̍līāā o̍ ma̍l le̍ mīīŋgōo̍ o̍ chi̍e̍e̍ŋ ndɔ̄ŋ bɛ̍ndu᷄ŋ nɔ̍ 
kpākīla̍ ka̍lā ka̍lā la̍ŋ o̍ lɛ̄ŋndē ndɔ̄le̍ŋ ni᷄ŋ ndo̍ŋ. Kɛ̍ o̍ mīīŋgū ndɔ̄ɔ̍ ni᷄ŋ, mī 
ya̍a̍mɔ̍ɔ̍wa̍ kēi̍ ndu̍ dēlɔ̄ɔ̄ chōo̍ mā dīī ndu̍. Le̍ fɛ̍ɛ̍ŋ a̍ fɛ̍ɛ̍ŋ, wānā chi᷅ lɛ̍ ni̍ŋ ndu̍ le̍. 

20“ ‘O̍ ko̍ŋ kɔ̍ɔ̍lī, mī māsā bɛ̍ndū che᷅le̍ŋ ō mīīŋgu̍ o̍ fōōfo̍ māsā bɛ̍ndōo̍ Si̍i̍līāā wo̍. 
Mbō yɔ̄ŋgu̍ wānāa̍ bi̍ī pa̍a̍wā lēlɛ̄ŋndo̍ wa̍, mā wa̍ wāŋnda̍ pāāwā lēlɛ̄ŋndo̍ bīyɔ̄ɔ̍ 
o̍ bā, le̍ hāli̍ kpe̍ŋ māā māsāle̍ ndɔ̄le̍ŋ lē wa̍ māsāle̍ tɔ̍ɔ̍ bɛ̍ndū. Kɛ̍ māsā bɛ̍ndōo̍ 
ho̍ō ndu̍ ndu̍, o̍ vi̍ū ni̍ŋ te̍ mā dīī ndu̍. Ndu̍yɛ̍ pīɔ̍m ndɔ̄ɔ̍, ō ve᷅m ni̍ŋ kpe̍nde̍ke̍le̍ 
ŋ̍wāŋndā chīe̍e̍ o̍ hɔ̄l te̍, kɛ̄lɛ̄ŋgāā mbō wa̍ o̍ chɔ̄ū ni᷄ŋ.’ ” 

A̍ māsa̍ bɛn̍dū kɔl̄ vēsɛi̍y̍o̍ Sii̍l̍īāā o̍kɔɔ̄ ̄
21“Mi̍ ki̍i̍la̍nɔ̍ Mɛ̄lɛ̄ka̍a̍ hīāū lāchī a̍ sūɛ̍i̍ nāa̍ ya̍ Da̍a̍ni̍ɛ̍ɛ̄ chūā, mbo̍ dīmūl la̍ māā, 
mānā che᷅le̍ŋ ō chō hūnɔ̄ɔ̄ sīmnɔ᷄ŋ ma̍sāa̍ Si̍i̍līāā, o̍ nɔ̍ bɛ̍ɛ̍ di̍ mbō wa̍ māsā le̍ wo̍. 
Ndu̍yɛ̍, māsa̍ kɔ̄l vēsɛ̍i̍yo̍ o̍ wa᷅ ni̍ŋ ni̍. Bōōndi̍i̍ wāŋnda̍ Si̍i̍līāā a̍ ve᷅m ni̍ŋ kɔ᷅l te̍ ve̍ 
o̍ cho̍ hūnɔ̄ɔ̄ a̍ kāŋgālāa̍ ni̍, mbō hu᷄ŋ hi̍ɔ̍lū Māsā bɛ̍ndōo̍ Si̍i̍līāā kpāāyāa̍ o̍ bā, mbō 
mīīŋgu̍ o̍ fōōfo̍ ndɔ̄ɔ̍. 

22Kɛ̍, ō chō hūnɔ̄ɔ̄ pūa̍a̍ chɔ̄ūwāā ka̍ ka̍ di̍ū, mbō bāsu̍ nda̍ tɛ̍ɛ̍. Māsa̍ wānāa̍ so̍lī 
sa̍lāa̍ o̍ Mɛ̄lɛ̄ka̍ lo̍ wo̍ bɛ̍ɛ̍ ō chō ndu̍ hūnɔ̄ɔ̄ dīyɔ̄ɔ̄. 

23Māsāa̍ ho̍ō, ō chō hūnɔ̄ɔ̄ chɛ̄la᷅ŋ kɔ̄l nyūlōo̍ tōsā a̍ lɛ̄ŋīī bɔ̍ɔ̍ bɔ̍ɔ̍, kɛ̍ mbō tōsa̍ 
kāŋgālāa̍ mbō tɛ̄ɛ̄mbu̍u̍ chɛ̄la᷅ŋ kōŋ. Mi̍ che᷅ bɛ̍ɛ̍ ō nɔ̍ wa̍nāā bɔ̍ɔ̍ kɔ̍ɔ̍lī le̍ ni̍, kɛ̍ ō 
chō hūnɔ̄ɔ̄ sīmnɔ᷄ŋ ma̍sa̍ kpāāyā bɛ̍ndū. 

24Māsāa̍ ho̍ō, ka̍ā fi̍nyāā ndūa̍a̍ a̍ fi̍nyāā ndūāā ma̍māa̍ ā tōsa̍ kāni̍ bɛ̍ɛ̍ le̍ wo̍, ndu̍ 
o̍ wa᷅ ni̍ŋ to̍sāa̍ ni̍. Te̍le̍ŋ cho̍ fūūlūū, lɛ̄ŋndē o̍ cha᷅ nu̍a̍ā māā lē su᷄l ta̍u̍ le̍ŋ, ō kɔ̍ 
wo̍o̍lū nda̍ a̍ chɔ̄ūwo̍. Nyɛ̄m kɛ̄ndɛ̄ŋ o̍ ko̍māl nu̍a̍ā lo̍ŋ ndo̍ŋ, ō pūŋga̍ mu̍ŋ, ō 
pōōndi̍a̍a̍ mu̍ŋ a̍ ka̍ka̍, ō pīɔ̄ū pīɔ̍u̍ wānāā ndūa̍a̍ cho̍ ndu̍ kɔ̄ɔ̄lī wa̍. O̍ ko̍ŋ kɔ̍ɔ̍lī, 
mbō kɛ̄ɛ̄si̍a̍a̍ le̍ chi̍e̍e̍ŋ cho̍ ŋ̄ bālāā a̍ kpākīla̍ ka̍lā ka̍lālā bɛ̄ndūla̍ŋ ndo̍ŋ bīyɔ̄ɔ̍. Kɛ̍ 
le̍ te̍le̍ŋ bi̍ŋgī ko̍ni̍ o̍ to̍sā ni̍ŋ sɔ̍ɔ̍ŋ mu̍ŋ ni̍.” 

25“A̍ te̍le̍ŋ ko̍ŋ, māsa̍ kɔ̄l vēsɛ̍i̍ pi᷅lɔ̍ɔ̄ ho̍ō kpe̍, ō chō hūnɔ̄ɔ̄ pūa̍a̍ ndūa̍a̍ chɔ̄ūwāā 
kpāāyā bɛ̍ndūa̍a̍ chūā ku̍ndā bɛ̄ndōo̍, mbō kɛ̄ɛ̄si̍a̍ŋ a̍ kɔ̄l ndɔ̄ɔ̍ kpo̍u̍ le̍ mbō kɔ̄ 
sɔ̍ŋgā a̍ māsā bɛ̍ndōo̍ I̍chi̍pī. Kɛ̍ mī māsā bɛ̍ndōo̍ I̍chi̍pī o̍ chu̍a̍ pūa̍a̍ ndūa̍a̍ 
chɔ̄ūwāā kpāāyā bɛ̍ndūa̍a̍, a̍ hi̍o̍ū pūa̍a̍ chɔ̄ūwāā māsāa̍ ho̍ō wa̍, mbō hu᷄ŋ 
chīŋa̍la᷅ŋ ndu̍ a̍ sɔ̍ŋgɔ̄ɔ̍. Kɛ̍ mā tōsa̍l māsā bɛ̍ndōo̍ I̍chi̍pī kāŋgālāa̍ mī māsa̍ kɔ̄l 
vēsɛ̍i̍ bɛ̍ndōo̍ ho̍ō ō yēm ndu̍. 

26Ndu̍yɛ̍ māsā bɛ̍ndōo̍ I̍chi̍pī, wānāā nda̍ di̍ā nyɛ᷅ dīa̍a̍ o̍ ti̍bīi̍ pi̍lɔ̍ɔ̍ chōo̍ nda̍ nda̍ā 
wa̍, nda̍ kɛ̍sɛ̍ kɛ̍sɛ̍ pīsī ndu̍ ni̍ŋ ni̍. Ya̍a̍mɔ̍ɔ̍wa̍ chō so̍vɛ̄i̍ya̍a̍ ndūa̍a̍ yōmɔ̄ɔ̄, ndu̍yɛ̍ 
mā dīu̍ ā ka̍ ka̍ o̍ chɔ̄ūwo̍ ni᷄ŋ. 

27O̍ ko̍ŋ kɔ̍ɔ̍lī, māsāā bɛ̍ndūāā ŋīɔ̍ɔ̍ŋnda̍ ha̍ā, māsa̍ bɛ̍ndū kɔ̄l vēsɛ̍i̍yo̍ ho̍ō ni̍, māsā 
bɛ̍ndōo̍ I̍chi̍pī ni̍, ā chō īchāli̍ o̍ ti̍bīi̍ pi̍lɔ̍ɔ̍ chōo̍ mā dē nyɛ̄ dīa̍a̍. Kɛ̍ yīya᷄ŋnda̍ 
ndāla̍ŋ lā chō wā lā wɔ̄ɔ̍ŋ wɔ̄ɔ̍ŋ. Ā chō wā chōōla̍ŋ dīmu̍la᷅ŋndo̍ mā kɛ̄ɛ̄sīāā 
kɛ̍ɛ̍sīāālā wɔ̄ɔ̍ŋnda̍ŋ le̍ nda̍ pi̍la̍ vēllāa̍ vēllē. Kɛ̍ ā ti̍u̍wa᷅ŋ ni̍ŋ la̍ba̍ le̍. Kāni̍, ō ve᷅m 
wɔ̍ ni̍ŋ te̍le̍ŋ Mɛ̄lɛ̄ka̍ yēēma̍ le̍ nda̍ ŋīɔ̍ɔ̍ŋ mā vī le̍. 

28O̍ ko̍ŋ kɔ̍ɔ̍lī, mī māsā bɛ̍ndōo̍ Si̍i̍līāā mi̍i̍ŋgū o̍ ndu̍ lo̍ a̍ sūltā bɛ̄ndūlā o̍ ku̍e̍ndi̍ o̍ 
chɔ̄ūwo̍ la̍ŋ. Ndu̍yɛ̍ o̍ mīīŋgū ndɔ̄ɔ̍ ni᷄ŋ, ō chō kēī ku̍ndā wānāa̍ chɛ̍l le̍ wāa̍ o̍ 
kpe̍ma̍ Mɛ̄lɛ̄ka̍a̍ bɛ̄ŋgu̍ wa̍ dēlɔ̄ɔ̄ chōo̍ a̍ sɔ̍ŋgɔ̄ɔ̍ mbō tōsa̍ nyɛ̄ o̍ hɛ̍na᷄ŋ le̍ tōsāa̍ a̍ 
nda̍ wo̍. O̍ ko̍ŋ kɔ̍ɔ̍lī, mbō mīīŋgu̍ ni̍ko̍ o̍ lɛ̄ŋndē ndɔ̄le̍ŋ ni᷄ŋ.” 

29“Ndu̍yɛ̍ tē te̍le̍ŋ kpe̍e̍kpe̍i̍ Mɛ̄lɛ̄ka̍ kɛ̄ɛ̄si̍a̍a̍ wo̍ ō fūūlu̍u̍ pɛ̍, māsā bɛ̍ndōo̍ Si̍i̍līāā 
o̍ cho̍ vɛ̄lɛ̄ lākɔ̄ māsā bɛ̍ndōo̍ I̍chi̍pī dēlɔ̄ɔ̄ chōo̍ a̍ sɔ̍ŋgɔ̄ɔ̍. Kɛ̍ nyɛ̍ yɔ̍nūŋ ni̍ŋ ndo̍, ō 
ve᷅m lɛ̍ ni̍ŋ māā pāāndū le̍. 

30Lu̍o̍ma᷅ŋnda̍ chō hūnɔ̄ɔ̄ o̍ dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ ni᷄ŋ, fūlāa̍ 
bā pāa̍le̍ŋ lē dēllo̍ mā hu᷄ŋ chi᷅ŋa̍la᷅ŋ ma̍sā bɛ̍ndōo̍ Si̍i̍līāā.” “O̍ ko̍ŋ, mī māsā bɛ̍ndōo̍ 
Si̍i̍līāā o̍ ta̍mbu̍ kɔ̄llo̍, mbō mīīŋgu̍ o̍ lɛ̄ŋndē ndɔ̄le̍ŋ ni᷄ŋ, a̍ kɔ̄l tūū kōŋ mbō kɔ̍ tīsa̍ 
wānāa̍ chɛ̍l le̍ ma̍ wa̍ o̍ kpe̍ma̍ Mɛ̄lɛ̄ka̍a̍ bɛ̄ŋgu̍ wa̍ chōo̍. Kɛ̍ wānāa̍ fu̍la̍ŋ o̍ kpe̍ma̍ 
Mɛ̄lɛ̄ka̍a̍ bɛ̄ŋgu̍ wa̍ nda̍ nda̍, mbō chē ka̍ŋ nyīnā, ō yɔ᷅ŋ nda̍ ni̍ŋ nyɛ̄ le̍. 

31Ō chō so̍vɛ̄i̍ya̍a̍ ndūa̍a̍ yɔ̄ŋgū mā kɔ̍ to̍sā sɔ̄ɔ̍ŋ nɔ̍ɔ̍lɛ̍i̍yo̍ŋ o̍ chīɛ̍i̍ Mɛ̄lɛ̄ka̍a̍ ni᷄ŋ. 
Sa̍lālā wāŋnda̍ hūŋ so̍līo̍o̍ o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ lēpāla̍ o̍ lēpāla̍ la̍ŋ mbō kūūna̍ 
la̍ŋ. O̍ ko̍ŋ kɔ̍ɔ̍lī, mbō tōsa̍ mī wāŋnda̍ wa̍ sɔ̄ɔ̍ŋ wɔ̍ɔ̍ŋ wɔ̄ɔ̍ŋ tɛ̍ɛ̍mbūū chi̍ɛ̍i̍ Mɛ̄lɛ̄ka̍a̍ 
mī ŋ̄ sōli̍ ndu̍ o̍ ba̍a̍ ni᷄ŋ ndo̍ŋ tōsāa̍ o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ. 

32Māsā bɛ̍ndōo̍ Si̍i̍līāā o̍ cho̍ wānāa̍ fu̍la̍ŋ o̍ kpe̍ma̍ Mɛ̄lɛ̄ka̍a̍ bɛ̄ŋgu̍ wa̍ hūnɔ̄ɔ̄ hūī 
a̍ sōndō yēēlɛ̍i̍yo̍, mbō tōsa̍ mā hīōūnu᷄ŋ ndu̍ kɔ̄ɔ̄lī. Kɛ̍ wānāa̍ yɔ̍ŋgu̍ŋ o̍ Mɛ̄lɛ̄ka̍a̍ 

ndāa̍ lo̍ wa̍ nda̍ nda̍, ā chō māsā bɛ̍ndōo̍ ho̍ō dīōm kɛ̄ɛ̄, mā sīmu̍l ndu̍ o̍ nyɛ̄ o̍ nyɛ̄ 
ni᷄ŋ. 

33Ndu̍yɛ̍ wānāa̍ nɔ̍ tāāsi̍o̍o̍ wa̍, ā chō wānāā ka̍ ka̍ hu̍nɔ̄ɔ̄ ma̍lā mā sɔ̄la̍ sīnā 
pɛ̄ŋgo̍o̍. Kɛ̍ tē te̍le̍ŋ ti̍ŋ hīōū pɛ̍, ā chō tōōsīāā ha̍ā dīū ā ti᷄ŋ a̍ mūɛ̄ī fāŋnde̍, ā ti᷄ŋ 
mā lōm nda̍, ā ti᷄ŋ mā pūŋga̍ nyɛ̄m nda᷄ŋ, ā ti᷄ŋ mā bīī nda̍ mā kɔ̍ dɔ̍ū nda̍ o̍ chīɛ̄ī 
mānyūmndo̍ ni᷄ŋ le̍ pālɛ̍i̍ ī ti᷄ŋ. 

34Ndu̍yɛ̍, ā te̍le̍ŋ nda̍ chō wa̍ wānāa̍ Mɛ̄lɛ̄ka̍a̍ dīūwo̍ wo̍, wānāa̍ Mɛ̄lɛ̄ka̍a̍ ā sɔ̍lā ni̍ŋ 
ma̍lā bɔ̄ɔ̍ le̍. Ndu̍yɛ̍, wānāa̍ cho̍ wa̍nāa̍ Mɛ̄lɛ̄ka̍ le̍ wa̍, ā bɔ̄ɔ̍ bɔ̍ɔ̍ ā chō hūnɔ̄ɔ̄ wānāa̍ 
Mɛ̄lɛ̄ka̍a̍ ha̍ā lūɛ̄īyɔ̄ɔ̄ tɛ̄ɛ̄ŋ a̍ kāŋgālāa̍. 

35Kɛ̍ wānāa̍ nɔ̍ ha̍ā tāāsi̍o̍o̍ wa̍, ā chō hūnɔ̄ɔ̄ ā ti᷄ŋ dīū, le̍ mbō lo̍ o̍ ko̍ŋ mī Mɛ̄lɛ̄ka̍ 
tōsa̍ mī ā tūa̍a̍ ā wa̍ ā dīāndāā ndu̍ Mɛ̍lɛ̄ka̍ pi̍la̍ o̍ hɔ̄l, ndu̍yɛ̍ mbō chɛ᷄l nda̍ māā ā 
chō wānāā bɛ̄ndāā ndu̍ Mɛ̄lɛ̄ka̍ o̍ hɔ̄l, ha̍a̍a̍ mbō fūūlu̍u̍ o̍ mɛ̄ɛ̄lu̍la̍ŋ a̍ te̍le̍ŋ ndu̍ 
Mɛ̄lɛ̄ka̍ pi̍la̍ kɛ̄ɛ̄si̍a̍a̍ wo̍.” 

36“Māsā bɛ̍ndōo̍ Si̍i̍līāā ō chō wā nyɛ̄ o̍ hɛ̍na̍ŋndo̍ tōsāa̍. Ō chō wā sɔ̄ɔ̍ŋ tōsāa̍ a̍ 
yōŋgā, ndu̍yɛ̍ mbō chūāŋnu̍ŋ o̍ bɛ̍ndū māā ō nɔ̄ kpāāyāa̍ mbo̍ hīāū nyɛ̄ o̍ nyɛ̄ 
chēle̍ŋ wāŋnda̍ sōōlūū māā mɛ̄lɛ̄ka̍ā nda̍. Ndu̍yɛ̍ ō chō wā dīōmndā wɔ̄ɔ̍ŋnda̍ŋ 
dīmīo̍o̍ a̍ Mɛ̄lɛ̄ka̍ wāŋnda̍ I̍sɔ̄lūɛ̄ī a̍ pi̍ɛ̍īyo̍, Mɛ̄lɛ̄ka̍ kpu̍lu̍ŋgūma̍ bɛ̄ndōo̍. Ndu̍yɛ̍, ō 
chō lō o̍ kpāāya̍ ndɔ̄ ko̍ŋ chōo̍ ha̍a̍a̍, mī te̍le̍ŋ Mɛ̄lɛ̄ka̍ tūsī ndu̍ ni̍ŋ nyɛ̍ pālāa̍ chōo̍ 
wo̍ ō fūūlu̍u̍. O̍ ko̍ŋ, mī nyɛ̄ Mɛ̄lɛ̄ka̍ kɛ̄ɛ̄si̍a̍a̍ le̍ yɔ̄nɔ᷄ŋndo̍ wo̍ o̍ yɔ̄nu̍ŋ. 

37Māsāa̍ ho̍ō nyɛ̄m fi̍nyāā ndūāā ma̍māa̍ nda̍ a̍a̍ so̍o̍lūū māā mɛ̄lɛ̄ka̍ā ndā wo̍ŋ, ō 
chu̍ē ni̍ŋ mu̍ŋ nyɛ̄ o̍ nyɛ̄ le̍. Ndu̍yɛ̍ ō wāŋnda̍ sōōlūū māā mɛ̄lɛ̄ka̍ nda̍, mi̍ wāŋ 
lāāndūa̍a̍ ā kāālā ndu̍ kāālā bɛ̄ndōo̍ wo̍ bɛ̍ɛ̍, ō chu̍ē ni̍ŋ ko̍ŋ nyɛ̄ o̍ nyɛ̄ le̍. Ō chō 
chūānɔ᷄ŋ māā ō chō ō bɛ̄ndū mbo̍ hīāū nyɛ̄ o̍ nyɛ̄ wāŋnda̍ so̍o̍lūū māā mɛ̄lɛ̄ka̍ nda̍. 

38Māsāa̍ ho̍ō yɔ̄ŋi̍ o̍ so̍o̍lu̍u̍ mɛ̍lɛ̄ka̍a̍ ha̍ā yɛ̍, mbō mūli̍ŋ mɛ̄lɛ̄ka̍ nda̍ lāāla̍ŋ māā 
ndu̍ ma̍ndā chi̍e̍e̍ŋ bɛ̍ndu᷄ŋ cho̍ ŋ̄ bālāā a̍ kpākīla̍ ka̍lā ka̍lāla̍ŋ ndo̍ sōōlūūwo̍, 
mɛ̄lɛ̄ka̍ fi̍nyāā ndūāā ma̍māa̍ nda̍ a̍a̍ si̍nā bɛ̍ɛ̍ le̍ wo̍. Mɛ̄lɛ̄ka̍ kōŋ māsā bɛ̍ndōo̍ ho̍ō 
ō chō wā ko̍o̍līi̍yo̍ŋ, a̍ ka̍ni᷄ŋ hu̍mbo᷄ŋ, a̍ pōūtā ba̍ā kālāla̍ŋ, a̍ nyɛ̍m ba̍ā kālāŋ 
chēle̍ŋndo̍ŋ kīo̍o̍ ni̍. 

39Māsāa̍ ho̍ō, mɛ̄lɛ̄ka̍ ndɔ̄ che᷅le̍ŋ o̍ cho̍ ko̍ŋ wa᷅ sōōlūūwo̍ wo̍, mɛ̄lɛ̄ka̍ ndɔ̄ ko̍ŋ ō 
cho̍ ndu̍ mālā mbō sīmu̍l chi̍e̍e̍ŋ cho̍ ŋ̄ bālāā a̍ kpākīla̍ ka̍lā ka̍lā la̍ŋ ndo̍ŋ. Ndu̍yɛ̍ 
wānā o̍ wāna̍ chɛ̍l māsāa̍ ho̍ō o̍ lēmāsā pɛ̍, ō ke̍ wānā ko̍ŋ fo̍ndāŋ kpe̍e̍kpe̍i̍yo̍ o̍ 
māsāle̍ ndɔ̄le̍ŋ ni᷄ŋ. Mbō sīīŋgu̍u̍ wānā ko̍ŋ māsāa̍ o̍ māsāle̍ ndɔ̄le̍ŋ ni᷄ŋ, ndu̍yɛ̍ 
mbō ke̍ wāna̍ ko̍ŋ lɛ̄ŋnde̍ ndɔ̄le̍ŋ lē ti᷄ŋ māā fāndā.” 

40“O̍ ko̍ŋ kɔ̍ɔ̍lī, tē bōōndi̍i̍ kpe̍e̍kpe̍i̍ Mɛ̄lɛ̄ka̍ kɛ̄ɛ̄sīa̍a̍ ve̍ ī fūūlu̍u̍ pɛ̍, māsā bɛ̍ndōo̍ 
Si̍i̍līāā o̍ cho̍ hūnɔ̄ɔ̄ māsā bɛ̍ndōo̍ I̍chi̍pi̍ dēlɔ̄ɔ̄ chōo̍ a̍ sɔ̍ŋgɔ̄ɔ̍ o̍ lɛ̄ŋndē ndɔ̄le̍ŋ ni᷄ŋ. 
Kɛ̍ mī māsā bɛ̍ndōo̍ I̍chi̍pī o̍ chu̍a̍ nyɛ̄lā ndɔ̄la̍ nyāāna᷄ŋnda̍ su̍a̍a̍ ō nāŋ nda̍ŋ, a̍ 
pūa̍a̍ sɔ̍ŋgā o̍ su̍a̍a̍ chɔ̄ūwa̍ chōo̍ wa̍, a̍ dɛ̄ndɛ̄la̍ bɛ̍ndūla̍ ku̍ā o̍ mɛ̄ŋnda̍ŋ chōo̍ la̍ŋ 
ta̍u̍, mbō hīnu̍l māsāa̍ Si̍i̍līāā a̍ kpāāyā bɛ̍ndōo̍ mɛ̄ɛ̍ hūēīyīī bɛ̄ndūe̍i̍ ī hūŋ nu̍a̍ā yɛ̍. 

Ndu̍yɛ̍ māsā bɛ̍ndōo̍ I̍chi̍pī o̍ cho̍ lūɛ̄īyɔ̄ɔ̄ o̍ lɛ̄ŋīī fāŋgā fa̍ŋgā ni᷄ŋ su̍lūlū mɛ̄ɛ̍ 
mɛ̄ŋmā hūna᷄ŋ mā hūŋ nu̍a̍ā a̍ kpāāyā bɛ̍ndōo̍ yɛ̍. 

41Ndu̍yɛ̍ lɛ̄ŋndē I̍sɔ̄lūɛ̍i̍le̍ŋ bɛ̍ɛ̍ ō chō le̍ŋ chīŋa̍la᷅ŋ a̍ sɔ̍ŋgɔ̍ɔ̍. Ō dīū ni̍ŋ wa᷅ŋnda̍ o̍ 
lɛ̄ŋnde̍ ni̍ŋ wāa̍la̍ŋ o̍ tɔ̍ tɔ̍la̍ŋ ni᷄ŋ. Kɛ̍ lɛ̄ŋnde̍ he̍ī ndi̍ i̍ cho̍ hīɔ̄lɔ᷄ŋ, ndi̍ yɔ̍nūŋ ni̍ māā 
I̍dɔ̄m a̍ Mo̍wa̍bī, a̍ wānāa̍ cho̍ wāŋnda̍ chīla̍ŋ o̍ lɛ̄ŋnde̍ A̍mɔ̄ŋnde̍ŋ ni᷄ŋ nda̍, mā 
nyāānu̍ŋ. 

42Māsā bɛ̍ndōo̍ Si̍i̍līāā o̍ cho̍ hūnɔ̄ɔ̄ lɛ̍ŋīī ka̍ ka̍ de̍lɔ̄ɔ̄ chōo̍ a̍ sɔ̍ŋgɔ̄ɔ̍, ndu̍yɛ̍ I̍chi̍pī 
bɛ̍ɛ̍ ō he̍lūŋ ni̍ŋ te̍. 

43Su᷅lta̍ŋ I̍chi̍pī kpo̍u̍ lā chō ndu̍ wā o̍ bā bɛ̄ŋgu̍, ŋ̄ko̍o̍līi̍ ni̍, ka̍ni᷄ŋ hu̍mbū ni̍, a̍ nyɛ̄ 
o̍ nyɛ̄ cho̍ nyɛ̄ kɛ̄ndɛ̄. O̍ ko̍ŋ kɔ̍ɔ̍lī, mbō de᷄l vɛ̄lɛ̄ lɛ̄ŋndē Li̍bīāāle̍ŋ chōo̍ a̍ sɔ̍ŋgɔ̄ɔ̍, a̍ 
lɛ̄ŋndē Īto̍o̍pīāāle̍ŋ, mbō bīī ndi̍ a̍ kpāāyā. 

44Kɛ̍ māsā bɛ̍ndōo̍ Si̍i̍līāā, yōōŋgūla̍ cho̍ wā fūlāa̍ bā pāa̍le̍ŋ lē chāŋndo̍ la̍ŋ, a̍ la̍ 
cho̍ wā fūlāa̍ bā lūāŋndo̍ la̍ŋ, lā chō tōsā mbō dɔ̄ɔ̄nu᷄ŋ yo̍lɛ̄i̍ ī kālā ka̍lā, mbō dīu̍ 
wānāā fāŋgā fa̍ŋgā. 

45Tē he̍ī ī hīōū pɛ̍, māsā bɛ̍ndōo̍ Si̍i̍līāā o̍ cho̍ Tɛ̍ndīi̍ ndɔ̍ lēmāsāa̍ sīmī Pēe̍ Mɛ̄ŋmā 
Īhɛ᷄llo̍ tɛ̄ɛ̄ŋ a̍ pēmbēi̍ Chūlu̍sɛ̄lɛ̄m, pēmbīī chīɛ̍i̍ Mɛ̄lɛ̄ka̍a̍ chō ō tāŋgūlāā lēchōo̍ ve̍. 
O̍ ko̍ŋ, wānā o̍ wānā ve᷅m lɛ̍ ni̍ŋ le̍ ndu̍ mālā le̍, mbō sɔ̄la̍ pīɔ̍mndo̍.” 

Da̍a̍ni̍ɛ̍ɛ̄ 12 

A̍ mɛɛ̄l̄u̍la̍ chie̍̍ēŋndo̍ o̍kɔɔ̄ ̄
1“Mi̍ ki̍i̍la̍nɔ̍ Mɛ̄lɛ̄ka̍a̍ hīāū lāchī a̍ sūɛ̍i̍ nāa̍ ya̍ Da̍a̍ni̍ɛ̍ɛ̄ chu̍a̍, mbo̍ dīmūl la̍ māā, a̍ 
te̍le̍ŋ ko̍ŋ, Ma̍i̍kɛ̄l, o̍ cho̍ ki̍i̍la̍a̍ Mɛ̄lɛ̄ka̍a̍ bōlle̍ŋ, mbo̍ wā wānāā nūmnda̍ māndāa̍ 
wo̍, ō chō hūnɔ̄ɔ̄ a̍ te̍le̍ŋ dɛ̍nɛ̍ pa̍lāā bɛ̍ndōo̍, mbō hu᷄ŋ ma̍lā wānāā nūmnda̍. Dɛ̍nɛ̍ 
pa̍lāa̍ wa᷅ ni̍ŋ ndo̍, kāni̍ bɛ̍ɛ̍ mi̍ chi̍e̍ēŋndo̍ kāndu᷄ŋ, dɛ̍nɛ̍ pa̍lāā wāā le̍nde̍ o̍ yɔ̍nu̍ŋ 
ndɔ̍ le̍. Kɛ̍ Mɛ̄lɛ̄ka̍ chō hūnɔ̄ɔ̄ wānāā nūmnda̍ bāŋā, wānāā dīōlā ndāla̍ŋ lā chō lā 
pōōnyīāā o̍ yāu̍ dīōlā wānāa̍ Mɛ̄lɛ̄ka̍a̍ lā chō lā pōōnyīāā lēni᷄ŋ nda̍. 

2Wānāā ka̍ ka̍, a̍ vi᷅ ni᷅ŋ ma̍ chɔ̄ nda̍ wa̍, ā chō hūnɔ̄ɔ̄ chɔ̄nɔ᷄ŋ mā mīīŋgu̍ yōōmū. Ā 
pūm mā sɔ̄la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍, ā pūm yɛ̍, mā sɔ̄la̍ si̍ɔ̍mbu̍la̍ 
fɛ̍ɛ̍ŋ fɛ̍ɛ̍ŋ nda̍ŋ, a̍ bɛ̄ɛ̄la̍ ta̍mbɛ̍i̍la̍ŋ. 

3Ndu̍yɛ̍ wānā o̍ wānā cho̍ wāna̍ tāāsi̍, ā chō hūnɔ̄ɔ̄ wā dīōndɔ̄ɔ̍ mɛ̄ɛ̍ ha̍lāa̍ ō dīāndū 
nu̍a̍ā fo̍ fo̍ yɛ̍. Ndu̍yɛ̍ wānā o̍ wānā cho̍ tōsā mī wāŋnda̍ tōsa̍ nyɛ̍ cho̍ sa̍kpō Mɛ̄lɛ̄ka̍ 
o̍ hɔ̄llo̍, ā chō hūnɔ̄ɔ̄ wā dīōndɔ̄ɔ̍ le̍ fɛ̍ɛ̍ŋ a̍ fɛ̍ɛ̍ŋ mɛ̄ɛ̍ lo̍o̍ŋ ŋ̄ dīāndū nu̍a̍ā o̍ ha̍lāa̍ 
ni᷄ŋ chōo̍ cho̍o̍ yɛ̍.” 

4“Le̍la̍ŋ nūm Da̍a̍ni̍ɛ̍ɛ̄, yōōŋgūlā ŋ̄ tūēī la᷅ŋ mi̍ lā wā lā pōōnyīāā o̍ yāu̍wo̍ ni᷄ŋ nda̍ŋ, 
vi̍o̍ŋ nda̍ŋ kpi̍ŋ, di̍mūl wānā o̍ wānā a̍ la̍ŋ o̍kɔ̄ɔ̄ le̍, ha̍a̍a̍ mbō lo̍ ko̍ŋ mī mɛ̄ɛ̄lu̍la̍ 
chi̍e̍ēŋndo̍ lā fūūlu̍u̍. Wānāā ka̍ ka̍ a̍ cho̍ wā kīndīo̍o̍, hēēlōo̍ mā tūūsū le̍ kɔ̄l kālo̍o̍ 
sɔ̄lāa̍. Ndu̍yɛ̍ a̍ te̍le̍ŋ ko̍ŋ wāŋnda̍ ā sɔ̄lā ni̍ŋ kɔ̍l kālo̍o̍ ta̍u̍ ta̍u̍.” 

5“O̍ ko̍ŋ kɔ̍ɔ̍lī, mi̍ Da̍a̍ni̍ɛ̍ɛ̄ o̍ hi̍a̍ū lāchī a̍ pōōnyīa̍a̍ māā, I̍ wa̍ tōfāa̍, mi̍ I̍ cha᷅ ki̍i̍la̍a̍ 
Mɛ̄lɛ̄ka̍a̍ ā ŋīɔ̍ɔ̍ŋ, ā wa̍ īsīsi̍ o̍ pīo̍o̍ kɔ̄ŋgɔ̍la̍ŋ vēllāa̍ vēllē, ho̍ō wa̍ kɔ̄ŋgɔ̍ɔ̍ ō pīlɔ̄ɔ̍, mi̍ 
ho̍ō wa̍ kɔ̄ŋgɔ̍ɔ̍ ō pīlɔ̄ɔ̍. 

6Mi̍ ki̍i̍la̍a̍ Mɛ̄lɛ̄ka̍a̍ ŋi̍ɔ̍ɔ̍ŋāa̍ wa̍ ha̍ā īsīsi̍ o̍ pīo̍o̍ kɔ̄ŋgɔ̍la̍ŋ vēllāa̍ vēllē wa̍, ō pīlɔ̄ɔ̍ 
nyūnā ki̍i̍la̍nɔ̍ Mɛ̄lɛ̄ka̍ so̍ō ho̍ō nāa̍ ya̍ chu̍a̍, mbo̍ wā ō dōvīa̍ŋ o̍ nyɛ̄lā hūmbūla̍ŋ 
ni᷄ŋ, mbo̍ wā īsīsi̍ pi̍o̍ō mālūāŋ ndo̍ māā, vɛ̄ɛ̍nɛ̍ kpɛ̍ o̍ cho̍ yɛ̄ te̍le̍ŋnda̍ŋ chūā mī 
sɔ̄ɔ̍ŋ kɔ̄ndɔ̄fi̍llo̍ŋ mu᷅ŋ ŋ̄ mɛ̄ɛ̄lu̍? 

7“O̍ ko̍ŋ, mi̍ ki̍i̍la̍nɔ̍ Mɛ̄lɛ̄ka̍ wa̍ ho̍ō o̍ nyɛ̄lā hūmbūla̍ŋ ni᷄ŋ, mbo̍ wa̍ pīo̍o̍ mālūāŋ 
ndo̍ ō hēēlū bāla̍ŋ chōo̍ cho̍o̍, mi̍ tu̍ɛ̍ī mbo̍ tīānu̍ŋ o̍ dīōlā wāna̍ cho̍ yōōmū le̍ fɛ̍ɛ̍ŋ 
fɛ̍ɛ̍ŋ ndo̍, mbo̍ dīmī māā, I̍ me̍na̍ŋ po̍, ō chō chūā wɔ̄sīla̍ŋ lā yāa̍ a̍ tɛ̄ndāa̍ tɛ̄ɛ̄ŋ. Tē 
nyɛ̄ pālāa̍ cho̍ wānāa̍ Mɛ̄lɛ̄ka̍a̍ chōo̍ wo̍ ō mɛ̄ɛ̄lu̍ pɛ̍, sɔ̄ɔ̍ŋ mu᷅ŋ kpo̍u̍ mɛ̄ɛ̍ ŋ̄ chūū 
yɔ̄nɔ᷄ŋ. 

8“Mi̍ tu̍ɛ̍ī nyɛ̄ ki̍i̍la̍nɔ̍ Mɛ̄lɛ̄ka̍a̍ ho̍ō ō dīmi̍ wo̍ kɛ̍, I̍ si̍na̍ ndu̍ pɛ̄ŋgu̍ le̍. O̍ ko̍ŋ, mi̍ I̍ 
nyu̍nā ndu̍ māā, māsānɔ̄ɔ̍, vɛ̄ɛ̍nɛ̍ mɛ̄ɛ̄lu̍la̍ sūɛ̍i̍ he̍ī lā wā yɛ̍ ni̍ŋ? 

9“Mbo̍ mūlūl la̍ māā, bu̍u̍la᷄ŋ te̍ Da̍a̍ni̍ɛ̍ɛ̄, kɔ̍ŋnu̍ŋ. Nyɛ̄ o̍ nyɛ̄ chō lō ō vīāŋāā le̍nde̍ 
ha̍a̍a̍ mī mɛ̄ɛ̄lu̍la̍ chi̍e̍ēŋndo̍ lā fūūlu̍u̍. 

10Wānāā ka̍ ka̍ Mɛ̄lɛ̄ka̍ chō tōsā mā wa̍ ā dīāndāā ndu̍ pi̍la̍ o̍ hɔ̄l ā nɔ᷅ sɔ̍ŋ o̍ sɔ̄ŋ te̍. 
Kɛ̍ wānāā dɛ̍nɛ̍ wɔ̍ɔ̍ŋnda̍ nda̍, ā chō wā hīōūwɔ̄ɔ̍ lāchī a̍ dɛ̍nɛ̍ ndā wɔ̍ɔ̍ŋndo̍ tōsāa̍, 
ndu̍yɛ̍ ā sɔ̍lā ni̍ŋ si̍nā pɛ̄ŋgu̍ a̍ sɔ̄ɔ̍ŋ mu᷅ŋ o̍kɔ̄ɔ̄ le̍. Wānāā tāsi̍a̍a̍ ko̍ni̍ a̍ si̍nā ni̍ŋ sɔ̍ɔ̍ŋ 
mu᷅ŋ ni̍. 

11“Chɔ̍ŋ a̍ te̍le̍ŋ nda̍ kūūnā ni̍ŋ sa̍lālā wāŋnda̍ so̍lī lēpāla̍ o̍ lēpāla̍ la̍ŋ ndo̍, ndu̍ 
yɔ̍nūŋ ni̍ māā bōōndi̍i̍ nyɛ̄ wɔ̄ɔ̍ŋ wɔ̄ɔ̍ŋ tɛ̍ɛ̍mbūū ni̍ŋ chi̍ɛ̍i̍ Mɛ̄lɛ̄ka̍a̍ mbō sōli̍ ndu̍ o̍ 
ba̍a̍ ni᷄ŋ ndo̍ ō wā ni̍ŋ ndo̍, ō chō chūā pālɛ̍i̍ wāa̍ ō pīlɛ̍, a̍ kɛ̄mɔ̄ɔ̍ lē dīi̍ŋ a̍ be̍le̍-
ŋɔ̍ma̍hīɔ̍ɔ̍lu̍ (1, 290). 

12Wānāa̍ cho̍ lō bīūwɔ᷄ŋndo̍ mā chu̍m ha̍a̍a̍, mī pālɛ̍i̍ ī fūūlu̍u̍ wāa̍ pi᷅lɛ̍ a̍ kɛ̄mɛ̄ le̍ 
ya̍a̍ a̍ be̍le̍-ya̍a̍ a̍ ī ŋūɛ̍ɛ̍nu̍ (1, 335) wa̍, ā pɛ̄l tɔ̄nɔ̄ɔ̍. 

13“Le̍la̍ŋ nūm Da̍a̍ni̍ɛ̍ɛ̄, lo̍ o̍ tīīnda᷄ŋ nu̍mndo̍ chōo̍ ha̍a̍a̍, mā fu̍u̍lu̍u̍ o̍ mɛ̄ɛ̄lu̍la̍ŋ. A̍ 
chō hūnɔ̄ɔ̄ wu̍. Kɛ̍ tē pālɛ̍i̍ mɛ̍ɛ̍lɛ̄i̍ le̍ chi̍e̍ēŋndo̍ ī hu᷄ŋ fu̍u̍lūū pɛ̍, ā chō mīīŋgū 
yōōmū ndu̍yɛ̍ mā sɔ̍la̍ fānda̍ cho̍ le̍ nūmndo̍.” 

Hōōsia̍̍ā 

Hōōsi̍a̍ā 1 

1Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ Hōōsi̍a̍ā, po̍ Bi̍ɛ̍ɛ̍lūī wo̍ chūā, 
mbo̍ kē ndu̍ yōōŋgōo̍ le̍ I̍sɔ̄lūɛ̄ī. A̍ te̍le̍ŋ ko̍ŋ, Yūsi̍a̍ā, a̍ Cho̍tām, a̍ E̍ha̍a̍sī, a̍ 
Hɛ̄sɛ̄ki̍yā, nda̍ wa̍ māsāa̍ o̍ lɛ̄ŋndē Chu̍dāle̍ŋ ni᷄ŋ a̍ te̍le̍ŋnda̍ yɛ̍ yɛ̍la̍ŋ ni̍. O̍ ko̍ŋ 
kɔ̍ɔ̍lī, mi̍ Chɛ̄lōbo̍wām, po̍ Chɛ̄hōwa̍sī wo̍ ndu̍ wa᷅ māsāa̍ le̍ lɛ̄ŋndē I̍sɔ̄lūɛ̍i̍le̍ŋ. 

A̍ yu̍ŋgu̍ Hōōsia̍̍ā wo̍ o̍kɔɔ̄ ̄
2Lɔ̍ɔ̍pa̍ bɛ̍ɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Hōōsi̍a̍ā yōōŋgū o̍ wa̍ ndu̍ kīo̍o̍ le̍ I̍sɔ̄lūɛ̄ī 
yo̍, mi̍ Mɛ̄lɛ̄ka̍ dīmūl Hōōsi̍a̍ā āā, “Kɔ̍ mā kɔ̍ nu̍u̍wā wānā la̍nɔ̍ɔ̍ mā chu̍a̍ ndu̍ o̍ nɔ̄ɔ̍ 
ni᷄ŋ. Kɛ̍ la̍nɔ̍ ŋ̄ chō ho̍ō chūā wo̍, wānā la̍nɔ̍ ti̍a̍māā bɛ̄ndōo̍ pi̍la̍ o̍ wa᷅ ni̍ŋ ni̍. Ndu̍yɛ̍ 
chūāūwāā nya̍ chō vīōlɔ̄ɔ̍ nya̍ chūā kōŋ nda̍, nda̍ bɛ̍ɛ̍ wānāā tīāmāa̍ pīla̍ nda̍ wā 
ni̍ŋ ni̍. Tē ō wa̍ māā yɔ̄ŋɔ̄ɔ̄ pɛ̍, nyɛ̍ yɔ̍nūŋ ni̍ŋ nya̍ tɛ̄ɛ̄ŋ nya̍ la̍a̍ nu̍m ndo̍, le̍nde̍ i̍ 
yɔ̍nu̍ŋ na̍a̍ tɛ̄ɛ̄ŋ na̍a̍ wāŋnda̍ I̍sɔ̄lūɛ̄ī ni̍. Wāŋnda̍ I̍sɔ̄lūɛ̄ī a̍ bi̍ī ma̍ kɛ̄ɛ̄ ya̍ Mɛ̍lɛ̄ka̍ 
Ya̍a̍wɛ̄ɛ̄ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā nda̍.” 

3O̍ ko̍ŋ, mi̍ Hōōsi̍a̍ā o̍ ku̍ā, mbo̍ kɔ̍ chu̍ā chūā pīlɛ̍ o̍ nɔ̄ɔ̍ ni᷄ŋ dīōla̍ŋ āā Ko̍mā. Ko̍mā 
ko̍ŋ yɛ̍, fi̍nyā ndɔ̍ wa̍ Di̍bi̍līm ni̍. Mɛ̄ɛ̍ te̍le̍ŋ ti̍ŋ hīo̍u̍, mi̍ Ko̍mā chu̍ā yo᷄llo̍, mbo̍ 
vīālū wānā pɔ̍nɔ̍ɔ̍. 

4Mɛ̄ɛ̍ o̍ ve̍lū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Hōōsi̍a̍ā āā, “Ke̍ po̍ nya̍ vēlū ko̍ŋ ndo̍ 
dīōla̍ŋ āā, Chɛ̍si̍lūɛ̄ɛ̄, fo̍ndōle̍, te̍le̍ŋ ya̍ Mɛ̍lɛ̄ka̍ hīŋ yu̍ŋgu̍ Chɛ̍hū wo̍ nyɛ̄ pālāā 
bɛ̄ndōo̍ tūsī chōo̍ wo̍ ō hīŋ fūūlūū wo̍. Yōōmūlā Māsāa̍ Chɛ̍hū o̍ tɛ̍ɛ̍mbu̍u̍ 
Chɛ̍si̍lūɛ̄ɛ̄ chi̍e̍e̍ la̍ŋ, bōōndi̍i̍ yu̍ŋgu̍ ndɔ̄ɔ̍ hīŋ pāāwā kōŋ chūā ve̍ ndi̍ fu̍u̍lu̍u̍ he̍ī 
ni̍. I̍ cho̍ tōsā mī māsāle̍ŋ I̍sɔ̄lūɛ̄ī le̍ mɛ̍ɛ̍lu̍. 

5Ō fāŋa̍ŋ ndɔ̍ bɛ̍ɛ̍ o̍ ko̍ŋ kɔ̍ɔ̍lī, tē te̍le̍ŋ ko̍ŋ ō fūūlu̍u̍ pɛ̍, nyɛ̄m chɔ̄ū wāŋnda̍ I̍sɔ̄lūɛ̄ī 
a̍ ti̍i̍nda̍ŋ ndo̍ŋ bɛ̍ɛ̍ I̍ cho̍ mu̍ŋ hūnɔ̄ɔ̄ tɛ̍ɛ̍mbūū kpo̍u̍, o̍ lɛ̄ŋndē dɛ̍ŋgbɛ̍le̍ cho̍ o̍ 
pēmbo᷄ŋ tɛ̄ɛ̄ŋ Chɛ̍si̍lūɛ̄ɛ̄ le̍ŋ.” 

6O̍ ko̍ŋ kɔ̍ɔ̍lī, mɛ̄ɛ̍ te̍le̍ŋ ti᷄ŋ ō hīōū, mi̍ Ko̍mā o̍ chu̍ā vɛ̄lɛ̄ yo᷄llo̍ mbo̍ vīālū wānā 
la̍nɔ̍ɔ̍. Mɛ̄ɛ̍ o̍ ve̍lū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Hōōsi̍a̍ā āā, “Ke̍ chu̍ā Ko̍mā ve̍lū 
ko̍ŋ ndo̍ dīōla̍ŋ āā, Lōlūha̍mā, ko̍ŋ cho̍ ni̍, Īnyīɛ̍ɛ̍ Bɛ̍ɛ̍, fo̍ndōle̍, nyīɛ̍ɛ̍yīī ya̍ i̍i̍ nɔ̍ 
pāāndū le̍ wāŋnda̍ I̍sɔ̄lūɛ̄ī ve̍, nyīɛ̍ɛ̍yīī kēŋ ī chūū. I̍ me᷅l lɛ̍ wāŋnda̍ I̍sɔ̄lūɛ̄ī le̍ nyɛ̄ 
nda̍ to̍sa̍ wo̍ le̍. 

7Kɛ̍ ndu̍yɛ̍, wāŋnda̍ Chu̍dā nda̍ te̍le̍ŋ cho̍ fūūlūū mī hu̍ŋ tu̍i̍i̍nu᷄ŋ nda̍ vɛ̄lɛ̄ īnyīɛ̍ɛ̍. 
Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍, ya̍ pi̍la̍ cho̍ nda̍ hūnɔ̄ɔ̄ īnyīɛ̍ɛ̍ tūīīnɔ᷄ŋ ni̍, mī pi̍ŋi̍ 
yōōmūlā ndāla̍ŋ ya̍a̍mɔ̍ɔ̍wa̍a̍ ndāa̍ o̍ bā. Tē te̍le̍ŋ ko̍ŋ ō fūūlu̍u̍ pɛ̍, ō cho̍ a̍ chīɔ̄ū 
kɛ̄lɛ̄ŋgāā a̍ mūɛ̄ī īfāŋ te̍ ya̍ I̍ pi̍ŋī ni̍ŋ yo̍o̍mūlā ndāla̍ŋ te̍. I̍ cho̍ nda̍ mālā a̍ su̍a̍ā 
lāchɔ̄ū kɛ̄lɛ̄ŋgāā a̍ pūa̍a̍ sɔ̍ŋgā o̍ so᷅ chōo̍ le̍. Ya̍ pi̍la̍ kpe̍e̍kpe̍i̍ pi̍ŋī ni̍ŋ nda̍ ni̍.” 

8Mi̍ Hōōsi̍a̍ā nda̍ la̍a̍ ndɔ̄ a̍ hi̍vi᷄ŋ Lūlūha̍nā lābɛ̄ŋgu̍. Hīvi᷄ŋndo̍ ndu̍ lābɛ̄ŋgu̍, mi̍ 
Ko̍mā chu̍ā vɛ̄lɛ̄ yo᷄llo̍, mbo̍ vīālū wānā pɔ̍nɔ̍ɔ̍. 

9Mɛ̄ɛ̍ o̍ ve̍lū, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl Hōōsi̍a̍ā āā, “Ho̍ō ndu̍ ke̍ ndu̍ dīōla̍ŋ āā, 
Lō-A̍mī, ko̍ŋ cho̍ ni̍, ā cho̍ wa̍nāā nī le̍, fo̍ndōle̍ nya̍ wāŋnda̍ I̍sɔ̄lūɛ̄ī lā cho̍ lɛ̍ wānāā 
nī le̍, ndu̍yɛ̍, ya̍ Mɛ̍lɛ̄ka̍ bɛ̍ɛ̍ I̍ cho̍ lɛ̍ Mɛ̄lɛ̄ka̍ nyā le̍.” 

Is̍ɔl̄ūɛī̄ o̍ cho̍ vɛl̄ɛ ̄mīīŋgū māā pāāndū 
10Kɛ̍ ndu̍yɛ̍ te̍le̍ŋ cho̍ fūūlūū mī wāŋnda̍ I̍sɔ̄lūɛ̄ī a̍ ku̍i̍ vɛ̄lɛ̄ kūīyo̍ pīla̍. Wāŋnda̍ 
I̍sɔ̄lūɛ̄ī a̍ wa᷅ ni̍ŋ ku̍ndā ha̍a̍a̍, mɛ̄ɛ̍ si̍o̍ōŋnde̍ ī wā nu̍a̍ā ī kūāna᷄ŋ o̍ Pēe̍ Mɛ̄ŋmā 
Īhɛ᷄llo̍ kɔ̄ŋgɔ̍, wānā nɔ̍lā mā chi̍i̍ ndi̍ chɔ̄m kɛ̄lɛ̄ŋgāā mā nɔ̍la̍ ndi̍ tūū le̍ yɛ̍, le̍nde̍ 
nda̍ wā ni̍ŋ ni̍. Ndu̍yɛ̍ tē te̍le̍ŋ ko̍ŋ fūūlu̍u̍ pɛ̍, lɛ̄ŋndē Mɛ̄lɛ̄ka̍ kɛ̄ɛ̍ nda̍ le̍ŋ ni᷄ŋ mbo̍ 
dīmūl nda̍ āā, “Lā cho̍ lɛ̍ wānāā nī le̍,” le̍ŋ, o̍ lɛ̄ŋnde̍ pīlɛ̍ lē lēŋ ni᷄ŋ ko̍ Mɛ̄lɛ̄ka̍ chō 
nda̍ vɛ̄lɛ̄ hūnɔ̄ɔ̄ dīmūl ni̍ āā, “Nya̍ cho̍ Mɛ̄lɛ̄ka̍ cho̍ yōōmū wo̍ chūāūwāā ndūa̍a̍ ni̍.” 

11A̍ te̍le̍ŋ ko̍ŋ, wāŋnda̍ Chu̍dā ni̍, wāŋnda̍ I̍sɔ̄lūɛ̄ī ni̍, ā chō vɛ̄lɛ̄ mīīŋgū nāa̍ pi᷅lɛ̍, 
mā sīmnu᷄ŋ wa̍nāā pīlɛ̍, ndu̍yɛ̍ nda̍ kpo̍u̍ mā chūa̍ māsāa̍ ō pīlɛ̍ mbō wa̍ nda̍ chōo̍. 
Ā sīmnūŋ ni̍ŋ wa̍nāā kpāāyā bɛ̍ndū o̍ lɛ̄ŋnde̍ŋ nde᷅ŋ ni᷄ŋ. Chɛ̍si̍lūɛ̄ɛ̄ o̍ cho̍ hūnɔ̄ɔ̄ 
sīmnɔ᷄ŋ chi̍e̍e̍ tɔ̍ɔ̍ bɛ̍ndū. 

Hōōsi̍a̍ā 2 

1Wāŋnda̍ I̍sɔ̄lūɛ̄ī, lā vēēlu̍ cha̍a̍ŋāā nyāā I̍sɔ̄lūɛ̍i̍ya̍ āā, “Mɛ̄lɛ̄ka̍ wānāā ndūa̍a̍,” lā 
vēēlu̍ nda̍ āā, “Wānāā Mɛ̄lɛ̄ka̍ tūīīnu̍ŋ i̍nyi̍ɛ̍ɛ̍ ya̍.” 

Mɛl̄ɛk̄a̍ tūu̍ Is̍ɔl̄ūɛī̄ a̍ ko̍mā wānā la̍nɔ ̍tia̍̍māa̍ 
2Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Wāŋnda̍ I̍sɔ̄lūɛ̄ī, nya̍ chūāūwāā wānā la̍nɔ̍ 
ti̍a̍māā bɛ̄ndōo̍ ho̍ō, lā sōo̍ nāa̍ kālā nya̍ chūā, ndu̍ yɔ̍nūŋ māā I̍sɔ̄lūɛ̄ī ni̍, lā sīla̍ 
ka̍lā nya̍ a̍ nyɛ̄ o̍ cho̍ tōsāa̍ wo̍ o̍kɔ̄ɔ̄. Mi̍ chē bɛ̍ɛ̍ ō cho̍ lɛ̍ la̍a̍ nī le̍, ndu̍yɛ̍ ya̍ bɛ̍ɛ̍ I̍ 
cho̍ lɛ̍ pɔ̍nɔ̍ ndɔ̄ le̍ ni̍, kɛ̍ lā sōo̍ nāa̍ ndu̍ chu̍a̍ ō kālā ka̍lā mbō sōli̍ bāla̍ŋ o̍ tīɔ̄mɔ̄ɔ̍ 
ni᷄ŋ. Lā dīmu̍l ndu̍ mbō fāŋa̍ŋ ka̍ā sūūndɛ̍i̍yo̍ o̍ hɔ̄l, ndu̍yɛ̍ mbō ma᷄l ndu̍ wa̍ŋ wa̍ŋ. 

3Tē ō cho̍ ko̍ŋ te̍, I̍ cho̍ ndu̍ hūnɔ̄ɔ̄ yūŋgā mī mɛ̍i̍ ndu̍ fo̍ndō fu̍u̍ mɛ̄ɛ̍ nda̍ vēlū ndu̍ 
yɛ̍. I̍ cho̍ tōsā mbō sīmnu᷄ŋ mɛ̄ɛ̍ lɛ̄ŋndē po̍lte̍ŋ lē wā nu̍a̍ā yɛ̍. Mɛ̄ɛ̍ lɛ̄ŋndē vēsɛ̍i̍le̍ŋ 
lē wā nu̍a̍ā nyɛ̄ o̍ nyɛ̄ ō vi᷅l le̍cho̍ō le̍ yɛ̍, le̍nde̍ o̍ si̍mnūŋ ni̍ŋ ni̍. I̍ cho̍ tōsā mɛ̄ŋndē 
kōlāā le̍ŋ bɛ̍ɛ̍ ō sɔ̍lā ni̍ŋ nde̍ŋ te̍, o̍ ko̍ŋ, mī to̍sa̍ mbō vī a̍ bo̍lōlā vēsɛ̍i̍la̍ŋ. 

4Ndu̍yɛ̍ nya̍ chūāūwāā ndūa̍a̍ bɛ̍ɛ̍, īnyīɛ̍ɛ̍ bɛ̍ɛ̍ I̍ tu̍i̍i̍nūŋ ni̍ŋ nya̍ le̍, kāni̍ fo̍ndōle̍, 
nya̍ ki̍nɛ̍i̍ chūāūwāā wānā la̍nɔ̍ ti̍a̍māa̍ ō vēlū wa̍ nya̍ chō ni̍. 

5Kāla̍ so̍li̍ŋ nya̍ o̍ īpūlu̍ wo̍, wānā la̍nɔ̍ ti̍a̍māa̍ o̍ cho̍ ni̍. Wānā la̍nɔ̍ ke̍ŋnu̍ŋ ndu̍ 
pi̍la̍ lēbɛ̄ɛ̄ le̍ wo̍, ndu̍ chu̍a̍ yo᷄lta̍ nyāla̍ŋ ni̍.” Mbo̍ lō o̍ ko̍ŋ mbo̍ dīmī āā, “Sa̍ma̍a̍ 
nda̍ hi̍a̍ū wa̍nā nyɛ᷅ kē. Nyɛ̄ dīāā ni̍, mɛ̄ŋmā kōlāā ni̍, kōlāla̍ īhūēī ni̍, kōlāla̍ kɛ̍ndɛ̄ 
kɛ̍ndɛ̄lā chēle̍ŋ ni̍, chūɛ̄īmā ɔ̄li̍fīi̍ ni̍, māmūɛ̄ī ni̍, mu̍ŋ kpo̍u̍ nda̍ ke᷅ ya̍ ni̍. Le̍la̍ŋ, nda̍ 
ya̍ I̍ cho̍ tōlɔ̄ɔ̄ kɔ̄ɔ̄lī ni̍.” 

6Le̍ he̍ī, I̍ cho̍ ndu̍ dɔ̄wɔ̄ɔ̄ o̍ kpāki̍ ŋ̄yɔ̄ɔ̍ ni᷄ŋ, mī ba̍lu̍ ndu̍ kpɔ̍kɔ̍su̍. I̍ cho̍ ndu̍ dɔ̄wɔ̄ɔ̄ 
o̍ pi̍ŋndo̍ ni᷄ŋ ō nɔ̍lā ni̍ŋ mbō fūla̍ le̍. 

7Ō nyāānūŋ ni̍ŋ sa̍ma̍a̍ ndūa̍a̍ kɔ̄ɔ̄lī, kɛ̍ ō pīlɛ̍ bɛ̍ɛ̍ ō bi̍ī ni̍ŋ o̍ pūmbu̍ le̍. Ō bālū ni̍ŋ 
nda̍ nūūwāa̍, kɛ̍ ō se̍e̍lūŋ ni̍ŋ o̍ pi̍lɛ̍ bɛ̍ɛ̍ le̍. O̍ ko̍ŋ, ndu̍ pi̍la̍ cho̍ īchāli̍ mbō dīmi̍ āā, 
“Ō bɛ̄nda̍ mī mi̍i̍ŋgu̍ pɔ̍nɔ̍ nī pa̍a̍ndōo̍ o̍ bā. Bōōndi̍i̍ ya̍ I̍ wa̍ŋnu̍ŋ pɔ̍nɔ̍ nūu̍ ō bā 
ve̍, nyɛ̄ o̍ nyɛ̄ ve̍ nu̍a̍ā ō kālā a̍ ya̍ le̍.” 

8Mbo̍ pūɛ̄ɛ̄nu᷄ŋ le̍ sīnāa̍ māā nyɛ̄ o̍ nyɛ̄ dīāā o̍ nɔ̍, ŋ̄sūā ni̍, māmūɛ̄ī ni̍, māchūɛ̄ī ni̍, 
māā ya̍ ke̍ ndu̍ mu̍ŋ kpo̍u̍ ni̍. Nyɛ̄ o̍ nyɛ̄ sɔ̄lāā o̍ sɔ̍la̍ mbo̍ wā ni᷅ŋ ha̍ū kpe̍ku̍ so̍li̍ŋ 
a̍ ndu̍ le̍ mɛ̄lɛ̄ka̍ ndɔ̄ɔ̍ Bāāl sōōlūūwo̍, ka̍ni̍ŋ si̍a̍ŋā ni̍, ka̍ni̍ŋ hu̍mbū ni̍, ya̍ o̍ bā o̍ 
sɔ̍la̍ mu̍ŋ kpo̍u̍ ni̍, mi̍ to̍sā mbo̍ sūl sūllo̍ pīla̍ a̍ mu̍ŋ. Kɛ̍ mbo̍ kɛ̄ɛ̄ le̍ sīnā pɛ̄ŋgu̍ ko̍ŋ 
sɔ̄lāa̍ māā ya̍ ke̍ ndu̍ mu̍ŋ ni̍. 

9Le̍ he̍ī, nyɛ̄ o̍ nyɛ̄ ya̍ I̍ ke̍ ndu̍, I̍ cho̍ ndu̍ mu̍ŋ pōōndīāā o̍ bā kpo̍u̍. I̍ cho̍ fɛ̍ɛ̍ŋ chu᷅m 
mī chīɛ̄ī ndūɛ̍i̍ ī fu̍u̍lu̍u̍ te̍le̍ŋ ku̍a̍u̍wāā ki̍nɛ̍i̍ mī po̍o̍nda̍ ndu̍ mu̍ŋ o̍ bā. Mūɛ̄īmā nī 
ma̍ ya̍ I̍ ke̍ ndu̍ wa̍ŋ, bōōndi̍i̍ o̍ kɔ᷅l ma̍ŋ nde̍ ī chō fɛ̍ɛ̍ŋ fu̍u̍lūū ki̍nɛ̍i̍ mī po̍o̍nda̍ ndu̍ 
ma̍ŋ o̍ bā. Nyɛ̄ o̍ nyɛ̄ chūɛ̄ɛ̄na᷄ŋ ya̍ I̍ ke̍ ndu̍ le̍ mbō yīīnu̍ŋ, mbo̍ kūmbū ndu̍ pi̍la̍ 
īsūla̍, nyɛ̄lā īhūēī ni̍, nyɛ̄lā kɛ̄ndɛ̄ kɛ̍ndɛ̄lā chēle̍ŋ ni̍, I̍ cho̍ ndu̍ la̍ŋ pōōndīāā o̍ bā 
kpo̍u̍. 

10I̍ cho̍ ndu̍ yūŋgā mī mɛ̍i̍ ndu̍ tūū fo̍ndō fu̍u̍ sa̍ma̍a̍ ndūa̍a̍ o̍ hɔ̄l. Ndu̍yɛ̍ tē te̍le̍ŋ 
ko̍ŋ fūūlu̍u̍ pɛ̍, wānā o̍ wānā o̍ nɔ̍lā ni̍ŋ mbō sōli̍ ndu̍ ya̍ o̍ bā mbō pīŋi̍ ndu̍ le̍. 

11Bɔ̄ŋa᷅ŋndā ndɔ̄la̍ kɔ̄l kɛ̄ndɛ̄ la̍ŋ ki̍nɛ̍i̍, bɔ̄ŋa᷅ŋ īwɔ̄sī ni̍, bɔ̄ŋa᷅ŋndā pāŋgi̍i̍ sɛ̍nɛ̄ī ni̍, 
bɔ̄ŋa᷅ŋ pāa̍le̍ pɛ̍ŋgīa̍a̍ ni̍, o̍ ko̍ŋ kɔ̍ɔ̍lī, a̍ bɔ̄ŋa᷅ŋndā dīāā nyɛ̄ dīāālā chēle̍ŋ nda̍ŋ, I̍ 
cho̍ tōsā la̍ŋ kpo̍u̍ mī lā mɛ̄ɛ̄lu̍. 

12Yɔ̄mīī ndūɛ̍i̍ mā kīle̍pīi̍ye̍ ni̍, yɔ̄mīī māfi̍kīi̍ye̍ ni̍, I̍ cho̍ tōsā ndi̍ kpo̍u̍ mī ī hu᷄ŋ 
ta̍mbū mī ī sīmnu᷄ŋ yɔ̍mīī fo̍ndūe̍i̍. Yɔ̄mīī kēŋ o̍ di̍mi̍ ni̍ māā ndi̍ sa̍ma̍a̍ ndūa̍a̍ ā ke̍ 
ndu̍ ni̍ le̍ wā nda̍ wa̍ a̍ ndu̍ wo̍, kɛ̍ I̍ cho̍ tōsā ndi̍ kpo̍u̍ mī ī sīmnu᷄ŋ bu̍ndɛ̍ bɛ̍ndū. 
Vīsīāā yōndūa̍a̍ nda̍ di̍ā ni̍ŋ ko̍mɔ̄ɔ̄ yɔ̄mīī kēŋ ni̍. 

13I̍ cho̍ ndu̍ nyɛ̄ pālāa̍ tūsī chōo̍, fo̍ndōle̍, le̍ mɛ̄ɛ̍ o̍ kɛ̍ɛ̍ ya̍ le̍ Bāāl, mbo̍ mūli᷄ŋ nyɛ᷅m 
chūŋ kɛ̄ndɔ̍ŋ lōmɔ̄ɔ̍ o̍ ndu̍ lo̍ yɛ̍. Sa̍ma̍a̍ ndūa̍a̍ nda̍ o̍ chu̍a̍ ni̍ māā pīāāndūāā ndɔ̄, 
ō bīī pɛ̍ ō chu̍a̍ ke̍la᷄ŋ a̍ nyɛ̄m yīīna᷄ŋ che᷅le̍ŋ ndo̍ŋ, ō pēēnu̍ŋ mu̍ŋ lēkɔ̄ɔ̍ cha̍ le̍ 
sa̍ma̍a̍ ndūa̍a̍ bālɔ̄ɔ̍ kɔ̄ɔ̄lī. Kɛ̍ ya̍ ya̍ mbo̍ pūɛ̍ɛ̍ŋ a̍ ya̍. Kɛ̍ te̍le̍ŋndo̍ fūūlu̍u̍, te̍le̍ŋ ya̍ I̍ 
hi᷅ŋ ndu̍ nyɛ̄ pālāa̍ tūsī chōo̍ wo̍, fo̍ndōle̍ le̍ nyɛ̄ o̍ to̍sa̍ wo̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ 
di̍mi̍ wo̍ ndu̍ cho̍ ho̍ō ni̍. 

Kāālā Mɛl̄ɛk̄a̍ Ya̍a̍wɛɛ̄ ̄o̍ nɔ ̍le̍ wānāā ndūa̍a̍ wo̍ 
14Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Te̍le̍ŋ cho̍ fūūlūū I̍ cho̍ tōsā mī I̍sɔ̄lūɛ̄ī o̍ mi̍ŋgi̍ 
vɛ̄lɛ̄ kɔ̄llo̍ o̍ ya̍ lo̍ māā pāāndū. Ndu̍yɛ̍ tē te̍le̍ŋ ko̍ŋ ō fūūlu̍u̍ pɛ̍, I̍ cho̍ fɛ̍ɛ̍ŋ to̍sā mī 
I̍sɔ̄lūɛ̄ī o̍ si̍mnu᷄ŋ, to̍fa̍ ko̍ mɛ̄ɛ̍ wāŋndo̍ ō wā nu̍a̍ā o̍ lɛ̄ŋndē po̍lte̍ŋ ni᷄ŋ ō nɔ᷅ nyɛ᷅ o̍ 
nyɛ̄ o̍ ti̍i̍nda̍ŋ te̍ yɛ̍. A̍ bōōndi̍i̍ ke̍ŋ, I̍ cho̍ dīōmndā kāālāā la̍ŋ īsɔ̄ɔ̍ nāa̍ ndu̍ chu̍a̍ 
mī to̍sa̍ mī kɔ̄l ndɔ̄ɔ̍ mīīŋgu̍ vɛ̄lɛ̄ o̍ ya̍ lo̍. 

15Yɔ̄mīī mākīle̍pīi̍ ya̍ i̍i̍ po̍o̍nda̍ ndu̍ pāāndū o̍ bā ve̍, a̍ te̍le̍ŋ ko̍ŋ ya̍ I̍ cho̍ ndi̍ mīŋgī 
ndu̍ o̍ bā ni̍. I̍ cho̍ tōsā mī I̍sɔ̄lūɛ̄ī o̍ mi̍i̍ŋgu̍ vɛ̄lɛ̄ mbō na᷄ŋ māā pāāndū. Dɛ̍ŋgbɛ̍ nda̍ 
vēēlū āā A̍ kɔ̄ wo̍, ko̍ŋ cho̍ ni̍, dɛ̍ŋgbɛ̍ dɛ̍nɛ̍ pa̍lāa̍, I̍ cho̍ tōsā mbō sīmnu᷄ŋ ni᷅ŋ di̍ō 

tīīnda᷄ŋ. Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ tōsā mī I̍sɔ̄lūɛ̄ī o̍ tu̍e̍ī ya̍ vɛ̄lɛ̄ dīōm māā 
pāāndū. Mɛ̄ɛ̍ ndu̍ o̍o̍ tu̍ɛ̍ī ya̍ dīōm a̍ bōōndi̍i̍ o̍ wa̍ chūāāmbɔ̄ fɔ̍ŋndɔ̍ mbo̍ fu̍la̍ o̍ 
lɛ̄ŋndē I̍chi̍pīle̍ŋ ni᷄ŋ nde̍ yɛ̍, le̍nde̍ o̍ wa᷅ ni̍ŋ vɛ̍lɛ̄ ya̍ dīōmndo̍ tūēīyɔ̄ɔ̍ ni̍.” 

16Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, I̍sɔ̄lūɛ̄ī, te̍le̍ŋ cho̍ fūūlūū ā vēēlū ni̍ŋ ya̍ vɛ̄lɛ̄ āā, 
“Pɔ̍nɔ̍ nūu̍.” I̍ cho̍ tōsā fɛ̍ɛ̍ŋ a̍ fɛ̍ɛ̍ŋ a̍ mɛ̍ī lɛ̍ dīōlā nīla̍ŋ vēēlū mā ve̍e̍lu̍ āā, “Māsānɔ̍ 
nūu̍ Bāāl” le̍. 

17I̍ cho̍ tōsā fɛ̍ɛ̍ŋ a̍ fɛ̍ɛ̍ŋ I̍sɔ̄lūɛ̄ī o̍ de᷅l lɛ̍ kɔ̄l o̍ mɛ̄lɛ̄ka̍ā ndūāā Bāāl wa̍, mbō vēēlu̍ 
bɛ̍ɛ̍ di̍o̍lā ndā le̍. Dīōlā ndāla̍ŋ lā chō ndu̍ hūnɔ̄ɔ̄ nyūm o̍ sōndō mbō pu̍ɛ̍ɛ̍ŋ a̍ la̍ŋ 
pɔ̍lī. 

18“Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ tōsā mī I̍sɔ̄lūɛ̄ī nda̍ vīsīāā yōndūa̍a̍, a̍ yōūwāa̍ 
ba̍lū cho̍o̍ cho̍o̍ wa̍, o̍ ko̍ŋ kɔ̍ɔ̍lī, a̍ nyāā yōōmāā chēle̍ŋnda̍, mā wa̍ nāa̍ pi᷅lɛ̍, ā 
yɔ᷅na᷅ŋ nyɛ᷅ o̍ nyɛ̄ le̍. Wōlɔ̄ɔ̄ o̍ wōlɔ̄ɔ̄ chɔ̄ū, lāchīɔ̄ū ni̍, mɔ̄ɔ̄ŋ fāŋ ni̍, la̍ŋ kpo̍u̍ I̍ cho̍ 
la̍ŋ hūnɔ̄ɔ̄ tɛ̄ɛ̄mbūū, mī to̍sa̍ wānā tu̍i̍ī lɛ̍ a̍ chɔ̄ū o̍ chɔ̄ū o̍kɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ 
te̍. I̍ cho̍ tōsā mī wānā o̍ wānā o̍ wa̍ŋnu̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ nyɛ̄ o̍ nyɛ̄ yɔ̍nūŋ 
a̍ ndu̍ le̍.” 

19“I̍sɔ̄lūɛ̄ī, I̍ cho̍ nu̍m mīŋgī chūā māā la̍a̍ nī le̍ fɛ̍ɛ̍ŋ a̍ fɛ̍ɛ̍ŋ, mī kāāla̍ nu̍m a̍ kɔ̄l nūu̍ 
kpo̍u̍, ndu̍yɛ̍ mī wa̍ sa̍kpō a̍ nūm. Le̍ te̍le̍ŋ o̍ te̍le̍ŋ I̍ wa᷅ ni̍ŋ nu̍m kāālā nūu̍ 
chɔ̄mndo̍, ndu̍yɛ̍ mī hi̍o̍ū lāchī a̍ nyīɛ̍ɛ̍ye̍ nɔ̄ɔ̍ le̍ nūm pɛ̄ŋgu̍ o̍ pɛ̄ŋgu̍. 

20I̍ cho̍ nu̍m mīŋgī kāālā, mī to̍sa̍ mā sīmnu᷄ŋ vɛ̍lɛ̄ la̍a̍ nī, ndu̍yɛ̍ mī wa̍ sa̍kpō a̍ 
nūm. Ībūŋgā o̍ ībūŋgā ya̍ I̍ chu̍e̍l nu̍m, mī pe̍e̍lu̍ mu̍ŋ kpo̍u̍. O̍ ko̍ŋ, mā si̍na̍ māā 
ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍. 

21Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ māā, tē te̍le̍ŋ ko̍ŋ ō fūūlu̍u̍ pɛ̍, I̍ cho̍ wāŋnda̍ I̍sɔ̄lūɛ̍i̍ dīōm 
mūlī. I̍ cho̍ ha̍la̍a̍ dīmūl mī ha̍la̍a̍ yɔ᷄ŋ pīɔ̍ɔ̍ o̍ lɛ̄ŋnde̍ŋ chōo̍, 

22ndu̍yɛ̍ mī lɛ̄ŋnde̍ŋ lē tōsa̍ mī tɔ̄lɔ̄ɔ̄la̍ŋ lā na᷄ŋ ta̍u̍ ta̍u̍ o̍ chīɔ̍ɔ̍ŋ ni᷄ŋ, yɔ̄mīī 
mākīle̍pīi̍ye̍ bɛ̍ɛ̍, a̍ yɔ̄mīī ɔ̄li̍fīi̍ve̍ mī ī na᷄ŋ ta̍u̍. O̍ ko̍ŋ, mī to̍sa̍ mī Chɛ̍si̍lūɛ̄ɛ̄ o̍ sɔ̍la̍ 
nyɛ̄ dīa̍a̍ ta̍u̍ ta̍u̍, a̍ mūɛ̄īmā sɛ̄nɛ̄īya̍ŋ, o̍ ko̍ŋ kɔ̍ɔ̍lī, a̍ chūɛ̄īmā ɔ̄li̍fīi̍ya̍ŋ. 

23I̍ cho̍ wāŋnda̍ I̍sɔ̄lūɛ̍i̍ mīŋgī nɛ̄ŋī o̍ lɛ̄ŋnde̍ŋ nde᷅ŋ ni᷄ŋ, mī to̍sa̍ mā mīīŋgu̍ vɛ̄lɛ̄ 
māā pāāndū. Wānāā ya̍ I̍ ke̍ dīōla̍ŋ āā, Īnyīɛ̍ɛ̍ bɛ̍ɛ̍ wa̍, I̍ cho̍ nda̍ hūnɔ̄ɔ̄ īnyīɛ̍ɛ̍ 
tūīīnɔ᷄ŋ. Wānāā ya̍ I̍ ve̍e̍lu̍ māā, ā cho̍ wa̍nāā nī le̍ wa̍, I̍ cho̍ nda̍ vēēlū māā, wānāā 
nīa̍a̍, ndu̍yɛ̍ mī nda̍ bɛ̍ɛ̍ a̍ ve̍e̍lu̍ ya̍ māā, Mɛ̄lɛ̄ka̍ nāa̍” 

Hōōsi̍a̍ā 3 

Hōōsia̍̍ā miŋ̍giŋ̍ la̍a̍ ndɔ ̄o̍ bā 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ya̍ Hōōsi̍a̍ā āā, “Kɔ̍ mā kɔ̍ chu̍ā vɛ̄lɛ̄ chūā 
kōŋ mā mi̍ŋgi̍ŋ ndu̍ o̍ bā māā la̍nɔ̍, mi̍ chē bɛ̍ɛ̍ mbo̍ tūāl wāŋ pīāāndūāā chēle̍ŋ 
nda̍ kɔ̄ɔ̄lī, mbo̍ sīmnu᷄ŋ wa̍nā la̍nɔ̍ su̍u̍ndɛ̍i̍. Tē ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ ŋ̄ chō chūā 
sūūndɛ̍i̍ ko̍ŋ mīŋgī kāālā, mā chu̍a̍ ndu̍ vɛ̄lɛ̄ māā la̍a̍ nu̍m yɛ̍, le̍nde̍ i̍ yɔ̍nu̍ŋ na̍a̍ 
tɛ̄ɛ̄ŋ na̍a̍ wāŋnda̍ I̍sɔ̄lūɛ̄ī ni̍. Wāŋnda̍ i̍sɔ̄lūɛ̄ī a̍ bi̍ī ma̍ kɛ̄ɛ̄ ya̍, ma̍ mūli᷄ŋ nyɛ᷅m 

chēle̍ŋndo̍ŋ sōōlūūwo̍ māā mɛ̄lɛ̄ka̍ā ndā. Sa̍lālā nda̍ wa̍ sōlīo̍o̍ o̍ nyɛ̄m mu᷅ŋ ndo̍ 
a̍ kīle̍pīi̍ma̍ vēsɛ̍i̍ya̍ŋ nda̍ŋ, sa̍lālā lo̍ŋ nda̍ a̍a̍ ka̍a̍la̍ ni̍. Kɛ̍ a̍ ko̍ŋ kpo̍u̍, mi̍ mi̍ŋgī 
nda̍ kāālā, mi̍ chu̍ā nda̍ māā wānāā nī.” 

2Mɛ̄ɛ̍ Mɛ̄lɛ̄ka̍ dīmūl la̍ le̍nde̍, mi̍ chu̍ā nyɛ̄ sɔ̄lāa̍ ka̍ni̍ŋ hu̍mbo̍ŋ tɔ̍ a̍ ŋ̄ ŋūɛ̍ɛ̍nu̍, o̍ 
ko̍ŋ kɔ̍ɔ̍lī, a̍ Ba̍a̍līi̍yo̍ŋ mu̍ŋ o̍o̍ wa᷅ le̍ bu̍sɔ̄ɔ̍ tɔ̍, mi̍ kɔ̍ dɔ̍ū chūa̍a̍ ho̍ō fu̍lu̍ le̍ mbō 
sīmnu᷄ŋ vɛ̍lɛ̄ la̍a̍ nī. 

3Mi̍ lo᷅ o̍ ko̍ŋ mi̍ di̍mūl chūa̍a̍ ho̍ō āā, “Mīāl nī ŋ̄ chō ni᷅ŋ ni̍. Chɔ̍ŋ ni᷅ŋ a̍ ha̍ū le̍ ya̍ 
pīlɛ̍ kpe̍ ŋ̄ chō ni᷅ŋ ni̍, a̍ nɔ̍ lɛ̍ mā tɛ̄m a̍ wānā pɔ̍nɔ̍ o̍ wānā pɔ̍nɔ̍ che᷅le̍ŋ te̍. Ndu̍yɛ̍ 
ō fūla̍ o̍ ko̍ŋ kɔ̍ɔ̍lī, chɔ̍ŋ a̍ te̍le̍ŋndo̍ ho̍ō mbo̍ kūɛ̄ a̍ te̍le̍ŋ vi̍lɛ̄ī, na̍a̍ nūm bɛ̍ɛ̍ dɛ̍nɛ̍ o̍ 
dɛ̍nɛ̍ o̍ nɔ̍ mbō kēēku̍ na̍a̍ tɛ̄ɛ̄ŋ te̍, ha̍a̍a̍ mbō lo̍ o̍ ko̍ŋ mī te̍le̍ŋ o̍ hu̍ŋ fu̍u̍lūū. Ndu̍yɛ̍ 
ya̍ bɛ̍ɛ̍ I̍ cho̍ nu̍m chūm ha̍a̍a̍ mī te̍le̍ŋ ko̍ŋ ō fūūlu̍u̍. 

4Tē ō wa̍ māā yɔ̄ŋɔ̄ɔ̄ pɛ̍, nu̍a̍ā ko̍ i̍ yɔ̍nūŋ ni̍ŋ a̍ wāŋnda̍ I̍sɔ̄lūɛ̄ī ni̍. Ō kūā ni̍ŋ a̍ te̍le̍ŋ 
vi̍lɛ̄ī wāŋnda̍ I̍sɔ̄lūɛ̄ī a̍ nɔ᷅ ni̍ŋ ma̍sā o̍ māsā nda̍ chōo̍ le̍, kɛ̄lɛ̄ŋgāā ni᷅ŋ te̍ mā nɔ̄ 
wāna̍ wa᷅ nda̍ chīla̍ŋ ndo̍. Sa̍lālā wāŋnda̍ sōlī la̍ŋ kpo̍u̍, ō pīlɛ̍ bɛ̍ɛ̍ wānā tu̍i̍ī lɛ̍ ni̍ŋ 
a̍ ndu̍ o̍kɔ̄ɔ̄ le̍, kɛ̄lɛ̄ŋgāā ni᷅ŋ te̍, mī wānā tu̍e̍ī bɛ̍ɛ̍ a̍ nyɛ̄m nda̍ tūūli̍a̍a̍ māā 
māsūŋgbu̍, mā sōōlūū mu̍ŋ māā mɛ̄lɛ̄ka̍ā ndā wo̍ŋ o̍kɔ̄ɔ̄. Nyɛ̄lā wānāa̍ so̍lī sa̍lāla̍ŋ 
nda̍ ā wōōnūŋ le̍ mɛ̄lɛ̄ka̍ā ndāa̍ dīōmndo̍ nyūnāa̍ la̍ŋ kpo̍u̍ lā chō hūnɔ̄ɔ̄ lō. Nyɛ̄ o̍ 
nyɛ̄ nda̍ sōōlūū māā mɛ̄lɛ̄ka̍ā ndā, mu̍ŋ kpo̍u̍ ō pīlɛ̍ bɛ̍ɛ̍ ō ve᷅m lɛ̍ ni̍ŋ te̍. 

5Kɛ̍ ndu̍yɛ̍, tē te̍le̍ŋ ko̍ŋ ō hīōū pɛ̍, te̍le̍ŋ cho̍ fūūlūū mī wāŋnda̍ I̍sɔ̄lūɛ̄ī a̍ mi̍i̍ŋgu̍ 
vɛ̄lɛ̄ Mɛ̄lɛ̄ka̍ Ya̍a̍wɛ̄ɛ̄ mɛ̄lɛ̄ka̍ ndāa̍ o̍ ībūŋ. Ndu̍yɛ̍ a̍ te̍le̍ŋ ko̍ŋ, wāna̍ fu̍la̍ o̍ pūlāle̍ 
māsāa̍ Dēēve̍le̍ŋ chōo̍ wo̍, ndu̍ wa᷅ ni̍ŋ nda̍ māsāa̍ chōo̍ kpo̍u̍ ni̍. Sīōōŋnde̍ chō nda̍ 
hūnɔ̄ɔ̄ bīyɔ̄ɔ̄ a̍ Mɛ̄lɛ̄ka̍ Ya̍a̍wɛ̄ɛ̄, mā mīīŋgu̍ ndu̍ o̍ ībūŋ a̍ nyīīyāa̍ kpa᷅kpā. A̍ te̍le̍ŋ 
ko̍ŋ, dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̄ Mɛ̄lɛ̄ka̍ ndu̍ o̍o̍ nɔ̍ le̍ nda̍, ō chō nda̍ ndu̍ hūnɔ̄ɔ̄ kē 
kpo̍u̍ o̍ mɛ̄ɛ̄lu̍la̍ŋ.” 

Hōōsi̍a̍ā 4 

A̍ yɔŋ̄ wɔɔ̄ŋ̍ Is̍ɔl̄ūɛi̍y̍a̍ tōsa̍ a̍ Mɛl̄ɛk̄a̍ Ya̍a̍wɛɛ̄ ̄wo̍ o̍kɔɔ̄̄ 
1Nya̍ wāŋnda̍ I̍sɔ̄lūɛ̄ī, lā ya᷄ŋ ni᷅la̍ŋ mī lā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ le̍ dīmīo̍o̍ 
wo̍. Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ īsɔ̄ɔ̍ a̍ nya̍ īkālā ka̍lā, nya̍ wānā o̍ wāna̍ cho̍ o̍ lɛ̄ŋnde̍ŋ 
I̍sɔ̄lūɛ̍i̍le̍ŋ ni᷄ŋ. Ō dīmi̍ āā, “Lɛ̄ŋndē I̍sɔ̄lūɛ̍i̍le̍ŋ lē tāmbu̍ a̍ sɔ̄ɔ̍ŋ wɔ̍ɔ̍ŋ wāŋnda̍ chō 
tōsāa̍ wo̍ŋ. Wānā o̍ wānā cho̍ lɛ̍ o̍ lɛ̄ŋnde̍ŋ nde᷅ŋ ni᷄ŋ mbo̍ wā wānā sa̍kpō, ndu̍yɛ̍ 
mbō wa̍ wāna̍ īkɛ̄ndɛ̄ ya̍ Mɛ̄lɛ̄ka̍ o̍ hɔ̄l te̍. O̍ lɛ̄ŋnde̍ŋ nde᷅ŋ ni᷄ŋ ki̍nɛ̍i̍ wānā o̍ wānā 
cho̍ lɛ̍ na̍nu᷄ŋ mbō chūa̍ ya̍ māā Mɛ̄lɛ̄ka̍ ndɔ̄ le̍. 

2Wāŋnda̍ kpo̍u̍ ā sīmnu᷄ŋ wa̍nāā dɛ̍nɛ̍ wɔ̍ɔ̍ŋāā bɛ̄ndū o̍ lɛ̄ŋnde̍ŋ nde᷅ŋ ni᷄ŋ. Sɔ̄ɔ̍ŋ 
cho̍ ni᷅ŋ o̍ lɛ̄ŋnde̍ŋ nde᷅ŋ ni᷄ŋ ndo̍ŋ, mu̍ŋ cho̍ mu᷅ŋ ni̍. Mēēni̍āŋnda̍ŋ, a̍ sa̍kpōyɛ̍ī 
lēpɛ̄ŋnde̍, a̍ dīūwa᷅ŋndo̍, a̍ vīīle̍ŋ, o̍ ko̍ŋ kɔ̍ɔ̍lī, a̍ sūūndīāāla̍ŋ. Yɔ̄ŋndā wɔ̄ɔ̍ŋnda̍ŋ 
hīōūwɔ̄ɔ̍ tu̍ŋ nda̍ hīāū la̍chi̍ a̍ la̍ŋ tōsāa̍ ni̍, mīīŋga᷅ŋ kɔ̄ɔ̄lī bɛ̍ɛ̍. Wānāa̍ nɔ̍ kpāāyāla̍ŋ 
nda̍ dīūwo̍ tu̍ŋ nda̍ chō wāŋndā chīe̍e̍ya̍ ni̍, mīīŋga᷅ŋ bɛ̍ɛ̍ ā mi̍īŋga᷅ŋ kɔ̍ɔ̍lī le̍. 

3Le̍ sa̍bōo̍ ho̍ō, lɛ̄ŋnde̍ŋ kpo̍u̍ lē tāmbu̍ mi̍ lē sīmnu᷄ŋ po̍llo̍. Nyɛ̄ o̍ nyɛ̄ yōōmāa̍ cho̍ 
o̍ lɛ̄ŋnde̍ŋ nde᷅ŋ ni᷄ŋ dɛ̍nɛ̍ pa̍lāā bɛ̄ndōo̍ ō tōl nda̍ chōo̍. Vīsīāā yōndō ni̍, yōū ni̍, 
sūū ni̍, nda̍ kpo̍u̍ ā chūu̍.” 

Mɛl̄ɛk̄a̍ Ya̍a̍wɛɛ̄ ̄o̍ so̍ō a̍ yɔŋ̄ndā wɔɔ̄ŋ̍ndā wānāā sōlīāā lāsa̍lāa̍ o̍kɔɔ̄ ̄
4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Nya̍ wānāā sōlīāā lāsa̍lāa̍ ha̍ā, lā yu̍lū wānā o̍ wānā 
i̍su̍ o̍ mūndū le̍ nyɛ̍ yɔ̍nu̍ŋ I̍sɔ̄lūɛ̄ī yo̍ le̍. Lā ha̍ndū wānā o̍ wānā tɔ̍ɔ̍ya̍ŋ chōo̍ le̍ nyɛ̍ 
yɔ̍nu̍ŋndo̍ le̍. Nya̍ wānāā sōlīāā lāsa̍lāa̍ I̍sɔ̄lūɛ̄ī, na̍a̍ nya̍ tɛ̄ɛ̄ŋ sūɛ̍i̍ ī chō ni̍. 

5Le̍ te̍le̍ŋ o̍ te̍le̍ŋ, sɔ̄ɔ̍ŋ bɛ̍nda̍ ya̍ Mɛ̍lɛ̄ka̍ o̍ hɔ̄l te̍ wo̍ŋ mu̍ŋ ko̍ nya̍ hīāū la̍chi̍ a̍ 
tōsāa̍ ni̍. Ndu̍yɛ̍ wānāa̍ su̍a̍ā le̍ ya̍ Mɛ̄lɛ̄ka̍ wa̍ bɛ̍ɛ̍, ma̍ bīī ma̍ tūāl nya̍ kɔ̄ɔ̄lī a̍ nyɛ̄ 
nya̍ chō tōsāa̍ wo̍. Le̍ he̍ī, I̍sɔ̄lūɛ̄ī, o̍ cho̍ māā kālā nya̍ wo̍, ō chō hūnɔ̄ɔ̄ tāmbu̍. 

6Dɛ̍nɛ̍ pa̍lāā bɛ̄ndōo̍ ō kōma̍l wānāā nīa̍a̍ I̍sɔ̄lūɛ̄ī le̍ mɛ̄ɛ̍ nda̍ kɛ̄ɛ̄ sīnā pɛ̍ŋgo̍o̍ nɔ̄ɔ̍ 
yɛ̍. Le̍ mɛ̄ɛ̍ nya̍ wānāā sōlīāā lāsa̍lāa̍ lā kɛ̄ɛ̍ sīnā pɛ̄ŋgo̍o̍ nɔ̄ɔ̍ a̍ ya̍ Mɛ̍lɛ̄ka̍ o̍kɔ̄ɔ̄ yɛ̍, 
ya̍ bɛ̍ɛ̍ I̍ kɛ̍ɛ̍ nya̍ māā lā cho̍ lɛ̍ wānāā nīāā so̍līāā lāsa̍lā le̍. Ndu̍yɛ̍ ha̍a̍a̍ mi̍ lā kɛ̄ɛ̄ 
ya̍ Mɛ̍lɛ̄ka̍ nyāa̍ sāwāla̍ nīla̍ŋ chūa̍a̍, I̍ cho̍ hūnɔ̄ɔ̄ chūāūwāā nyāa̍ kɛ̄ɛ̄. 

7“Wānāā sōlīāā lāsa̍lāa̍ bīī ma̍ kūī kūīyo̍ pīla̍ o̍ lɛ̄ŋnde̍ŋ ni᷅ŋ. Ndu̍yɛ̍ mɛ̄ɛ̍ nda̍ kūī 
fa̍ū, le̍nde̍ nda̍ hīāū la̍chi̍ a̍ yɔ̄ŋndā wɔ̄ɔ̍ŋnda̍ŋ tōsāa̍ o̍ ya̍ Mɛ̍lɛ̄ka̍ lo̍. Le̍ he̍ī, I̍ cho̍ 
tōsā bɛ̄ɛ̄le̍ nda̍ a̍a̍ nɔ̍ mī nda̍ a̍a̍ sɔ̍la̍ māā wānāā sōlīāā lāsa̍lā le̍ŋ, mī bɛ̄ɛ̄le̍ le̍ŋ lē 
sīmnu᷄ŋ si̍ɔ̍mbu̍la̍ŋ le̍ nda̍. 

8Nda̍ wānāā sōlīāā lāsa̍lāa̍, yēēmɛ̍i̍ ndɛ̄i̍ bɛ̍ndūe̍i̍ to̍sa̍ ni̍, mi̍ wānāā nīa̍a̍ ā sīmnu᷄ŋ 
wa̍nāā dɛ̍nɛ̍ wɔ̍ɔ̍ŋ. Nyɛ̄m wānāā nīa̍a̍ ā sɔ̄lā o̍ nɛ̄īla̍ wɔ̍ɔ̍ŋnda̍ŋ ni᷄ŋ ndo̍ŋ, o̍ nyɛ̄m 
mu᷅ŋ ni᷄ŋ nda̍ wānāā sōlīāā lāsa̍lāa̍ ā dīā ni̍. 

9Le̍ he̍ī, nyɛ̍ yɔ̍nūŋ ni̍ŋ a̍ wāŋnda̍ I̍sɔ̄lūɛ̄ī yo̍, ndu̍ ko̍ yɔ̍nūŋ ni̍ŋ a̍ wānāā sōlīāā 
lāsa̍lāa̍ ha̍ā ni̍. Nda̍ kpo̍u̍, I̍ cho̍ nda̍ hūnɔ̄ɔ̄ dɛ̍nɛ̍ pa̍lāa̍ tūsī chōo̍ ve̍llāa̍ vēllē, le̍ nyɛ̄ 
nda̍ tōsa̍ wo̍. Nyɛ̄ o̍ nyɛ̄ nda̍ tōsa̍ ā chō hūnɔ̄ɔ̄ pāāwā kōŋ sɔ̄lā ō pīāā cha̍. 

10Ā wā ni̍ŋ nyɛ̍ dīa̍a̍ dīo̍o̍, kɛ̍ ā pi᷅m ni̍ŋ te̍, ā wā ni̍ŋ nyɛ᷅m chēle̍ŋndo̍ŋ sōōlūūwo̍ 
le̍ mī nyɛ̄m mu᷅ŋ ŋ̄ ke̍ nda̍ chūāūwa̍, kɛ̍ ā sɔ̍lā ni̍ŋ ŋ̍chu̍a̍ū o̍ ŋ̄chūāū le̍, fo̍ndōle̍, le̍ 
mɛ̄ɛ̍ nda̍ kɛ̄ɛ̍ ya̍ Mɛ̍lɛ̄ka̍ ndāa̍ ma̍ mūli᷄ŋ nyɛ᷅m chēle̍ŋndo̍ sōōlūūwo̍ māā mɛ̄lɛ̄ka̍ā 
ndā yɛ̍.” 

Mɛl̄ɛk̄a̍ Ya̍a̍wɛɛ̄ ̄o̍ pɛɛ̍s̍a̍ nyɛm̄ che᷅le̍ŋndo̍ŋ sōōlūūwo̍ 
11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mūɛ̄īya̍ŋ a̍ tīɔ̄mɔ̄ɔ̄la̍ŋ lā bīī mi̍ lā tɛ̄ɛ̄mbūū wānāā 
nīa̍a̍ bōlle̍, ma̍ sīmnu᷄ŋ di̍ɔ̄mnda̍, mūɛ̄īya̍ŋ mā pāāndū ni̍, mā sɛ̄nɛ̄ī nī, ā nɔ̍ hɛ̍lī o̍ 
hɛ̄lī le̍ mā kɛ᷅ o̍ kɛ᷅ ā kōl. 

12Nda̍ kpo̍u̍ ā kɛ̄ɛ̍ ya̍, ma̍ mūli᷄ŋ nyɛ᷅m chēle̍ŋndo̍ŋ pīɛ̄īyo̍ māā mɛ̄lɛ̄ka̍ā ndā. Mɛ̄ɛ̍ 
wānā la̍nɔ̍ɔ̍ ō lūɛ̄ī nu̍a̍ā tīɔ̄mɔ̄ɔ̍ mbō yɔ̄ŋgu̍ŋ o̍ wāŋ pīāāndūāā chēle̍ŋnda̍ lo̍ yɛ̍, 
le̍nde̍ nda̍ bīī ni̍ ma̍ kɛ̄ɛ̄ ya̍, ma̍ yɔ̄ŋgu᷄ŋ o̍ nyɛ̄m chēle̍ŋndo̍ŋ sōōlūūwo̍ ni̍ŋ. Tē ā 
hāu̍ bā le̍ īsɔ̄ɔ̍ o̍ īsɔ̄ɔ̍ pɛ̍, nyɛ̄m nda̍ tōōsi̍a̍a̍ a̍ yɔ̄mnde̍ māā mɛ̄lɛ̄ka̍ā ndā wo̍ŋ, mu̍ŋ 
nda̍ kūā di̍ōmndo̍ nyūnāa̍ ni̍. Yɔ̄mīi̍ cho̍ nda̍ o̍ lābā māā lātīnda̍ ve̍, ndi̍ nda̍ tīīnda̍ŋ 
le̍ nda̍ sɔ̄ɔ̍ŋ wa̍ā lāchīo̍ŋ dīmūllo̍ ni̍. 

13O̍ ko̍ŋ kɔ̍ɔ̍lī, o̍ lūāŋndo̍ŋ chōo̍ lo̍ŋ nda̍ kūā sa̍lāla̍ŋ sōlīo̍o̍ o̍ nyɛ̄m mu᷅ŋ ndo̍ ni̍. O̍ 
pēmbo᷄ŋ chōo̍, a̍ o̍ yɔ̄mīī bɛ̄ndūe̍i̍ bɛ̄ŋgu̍, yɔ̄mīī nda̍ sāālūŋ wu̍ndu̍ma̍ kɛ̍ndɛ̄ 
kɛ̍ndīa̍ŋ lēbɛ̄ŋgu̍ ve̍, lo̍ŋ nda̍ kēī sa̍lālā lūāmāāla̍ŋ sōlīo̍o̍ o̍ mɛ̄lɛ̄ka̍ā ndāā ka̍ŋ lo̍ 
ni̍.” “Le̍ he̍ī, chūāā nyāā la̍a̍ndūa̍a̍ kpo̍u̍ ma̍ bīī ma̍ sīmnu᷄ŋ wa᷅ŋ lāāndūāā tīāmāā. 
Lāāndāā pūa̍a̍ nyāa̍ bɛ̍ɛ̍ ma̍ sīmnu᷄ŋ wa᷅ŋ lāāndūāā sūūndɛ̍i̍. 

14Kɛ̍ ndu̍yɛ̍, mi̍ chē bɛ̍ɛ̍ mi̍ chūāūwāā nyāā la̍a̍ndūa̍a̍ ā sīmnu᷄ŋ wa̍nāā tīāmāā, 
ndu̍yɛ̍ lāāndāā pūa̍a̍ nyāa̍ bɛ̍ɛ̍, ma̍ sīmnu᷄ŋ wa̍ŋ lāāndūāā sūūndɛ̍i̍, kɛ̍ I̍ tu̍sī nda̍ 
nyɛ̄ pālāā o̍ nyɛ̄ pālāā chōo̍ le̍, kāni̍ fo̍ndōle̍, tē ō wa̍ māā yɔ̄ŋɔ̄ɔ̄ pɛ̍, nya̍ pūa̍a̍ nya̍ 
ve᷅m nda̍ ni̍. Nya̍ pi̍la̍ chō kēīyo̍ hīni̍la̍ŋ a̍ wāŋ lāāndūāā tīāmāa̍, ndu̍yɛ̍ o̍ ko̍ŋ kɔ̍ɔ̍lī, 
mī lā sōlī sa̍lāla̍ŋ o̍ mɛ̄lɛ̄ka̍ā nyāa̍ lo̍, nya̍ wāŋ lāāndūāā tīāmāa̍ wa᷅ o̍ fo̍ndāŋndā 
lāsōōlu̍u̍ la̍ŋ nda̍ lātūlu̍. Ndu̍yɛ̍ ha̍a̍a̍ mi̍ lā kɛ̄ɛ̄ sīnā pɛ̄ŋgo̍o̍ sɔ̄lāa̍ a̍ nyɛ̄ nya̍ chō 
tōsāa̍ wo̍, dɛ̍nɛ̍ pa̍lāā bɛ̄ndōo̍ ō chō le̍ nya̍. 

15“Wāŋnda̍ I̍sɔ̄lūɛ̄ī, lā bīī mi̍ lā kɛ̄ɛ̄ ya̍, mi̍ lā mūli᷄ŋ nyɛ᷅m chēle̍ŋndo̍ŋ sōōlūūwo̍ 
māā mɛ̄lɛ̄ka̍ā nya̍, kɛ̍ ndu̍yɛ̍, I̍ cho̍ wāŋnda̍ Chu̍dā dīmūl, ā tu̍āl nya̍ kɔ̄ɔ̄lī mī nda̍ 
bɛ̍ɛ̍ a̍ si̍mnu᷄ŋ wa̍nāā yɔ̄ŋ wɔ̄ɔ̍ŋ māā nya̍ le̍. Wāŋnda̍ Chu̍dā, lā ku̍ā Ki̍lkāl chi̍e̍e̍ le̍ 
mɛ̄lɛ̄ka̍ā chēle̍ŋnda̍ sōōlūū le̍. Lā ku̍ā vɛ̄lɛ̄ Bɛ̍ta̍vīŋ chi̍e̍e̍ le̍. Ndu̍yɛ̍ tē lā wa̍ īsɔ̄ɔ̍ o̍ 
īsɔ̄ɔ̍ to̍sā pɛ̍, wānā me̍na᷄ŋ mā di̍mi̍ māā, le̍ Mɛ̄lɛ̄ka̍ Ya̍a̍wɛ̄ɛ̄ I̍ cho̍ he̍ī tōsāa̍ le̍. 

16Lā tu̍āl wāŋnda̍ I̍sɔ̄lūɛ̍i̍ kɔ̄ɔ̄lī le̍, wānāā bōlīī kālāa̍ nda̍ chō ni̍. Mɛ̄ɛ̍ nāū bōllē 
kālāa̍ ō wā nu̍a̍ā yɛ̍, le̍nde̍ wāŋnda̍ I̍sɔ̄lūɛ̄ī a̍ cho̍ ni̍. Tē nda̍ a̍a̍ wa̍ wānāa̍ tu̍e̍ī ya̍ 
dīōm pɛ̍, mɛ̄ɛ̍ wānā ma̍ndāā lāsāa̍ ō māndā nu̍a̍ā sāa̍ ndūa̍a̍ o̍ fo̍ndā māndāā lāsāa̍ 
yɛ̍, le̍nde̍ ya̍ Mɛ̍lɛ̄ka̍ Ya̍a̍wɛ̄ɛ̄ ya̍ i̍i̍ ma̍ndā ni̍ŋ nda̍ ni̍, kɛ̍ ā tūi̍i̍ ya̍ dīōm te̍. 

17Yu̍ŋgu̍ E̍fi̍lūēm ndo̍ bīī ma̍ kɛ̄ɛ̄ ya̍, ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā 
mɛ̄lɛ̄ka̍ā ndā. Le̍la̍ŋ ā wānu̍ŋ o̍ bā ndāa̍ chōo̍ mā tōsa̍ nyɛ̄ nda̍ yēēma̍ wo̍. 

18Nda̍ kpo̍u̍ ā sīmnu᷄ŋ wa̍nāā kōlāā, ndu̍yɛ̍ ma̍ lō o̍ ko̍ŋ ma̍ chūā ni̍ko̍ ti̍ɔ̍mɔ̄ɔ̍ māā 
wa̍li̍ nda̍. Sɔ̄ɔ̍ŋ lāsi̍ɔ̍mbo̍ŋ, mu̍ŋ nda̍ hīōū ni᷅ŋ hɛ̄na᷄ŋ to̍sāa̍, a̍ sɔ̄ɔ̍ŋ lēbīɔ̍ɔ̍ŋ. 

19Le̍ he̍ī, nda̍ kpo̍u̍ ā chō nda̍ hūnɔ̄ɔ̄ bāsɔ̄ɔ̄ tɛ̍ɛ̍, mɛ̄ɛ̍ hūēīye̍ ī bāsū nu̍a̍ā nyɔ̄ɔ̍ mī ī 
kūɛ̄nu᷄ŋ a̍ ndu̍ yɛ̍, ndu̍yɛ̍ o̍ ko̍ŋ kɔ̍ɔ̍lī, mī si̍ɔ̍mbu̍la̍ bɛ̄ndūla̍ŋ lā hu᷄ŋ bi̍ī nda̍ a̍ 
sōōlu̍u̍la̍ ndā la̍ŋ.” 

Hōōsi̍a̍ā 5 

1“Lā ya᷄ŋ ya̍ nīla̍ŋ, nya̍ wānāā sōlīāā lāsa̍lāa̍ I̍sɔ̄lūɛ̄ī. Lā tūe̍i̍ nyɛ᷅ ya̍ I̍ hi᷅ŋ dīmīo̍o̍ 
wo̍, nya̍ wāŋnda̍ I̍sɔ̄lūɛ̄ī. Lā ya᷄ŋ ni᷅la̍ŋ nyɛ̄ kɛ̄ndɛ̄ kɛ̍ndɛ̍ī, nya̍ fu̍la̍ o̍ yu̍ŋgu̍ lēmāsāa̍ 
chōo̍ wa̍. Nya̍ nya̍ a̍a̍ nɔ̍ ni̍, mī nya̍ a̍a̍ chɔ̍m wāŋnda̍ mɛ̄ɛ̍ nda̍ tōsā sɔ̍ɔ̍ŋ o̍ nɛ̄ī 
sa̍kpo̍o̍ chōo̍ yɛ̍. Kɛ̍ tē ō wa̍ māā yɔ̄ŋɔ̄ɔ̄ pɛ̍, nya̍ kpe̍e̍kpe̍i̍ ye̍ŋ wāŋnda̍ yāŋɔ̄ɔ̄lē yɔ̄ŋ 
wɔ̄ɔ̍ŋnde̍ŋ Mi̍si̍pā chi̍e̍e̍ ni̍ ma̍ hāū. Nya̍ to̍ndū yāla̍ yɔ̄ŋ wɔ̄ɔ̍ŋndo̍ wāŋnda̍ lāchī o̍ 
Pēmbīī Ta̍bɔ̄ɔ̄ve̍ chōo̍ ni̍ ma̍ hāū. 

2Nya̍ tu̍u̍lu̍l wāŋnda̍ so̍o̍ŋ yɔ̄ŋ wɔ̄ɔ̍ŋndo̍ Āke̍e̍sīāā chi̍e̍e̍ ni̍ ma̍ dēl lēni᷄ŋ. Le̍ he̍ī, 
nya̍ kpo̍u̍ I̍ cho̍ nya̍ nyɛ̄ pālāā bɛ̄ndōo̍ tūsī chōo̍. 

3I̍ si̍nā wa̍nāā wāŋnda̍ E̍fi̍lūēm a̍ cho̍ wa̍. Wāŋnda̍ I̍sɔ̄lūɛ̄ī a̍ cho̍ wa̍nāā ya̍ I̍ pɔ̍u̍ le̍. 
Ā bīī ma̍ kɛ̄ɛ̄ ya̍ ma̍ mūli᷄ŋ nyɛ᷅m chēle̍ŋndo̍ŋ sōōlūūwo̍ māā mɛ̄lɛ̄ka̍ā nda̍. Le̍ he̍ī, 
ma̍ tōsā mi̍ lɛ̄ŋndē I̍sɔ̄lūɛ̍i̍le̍ŋ lē tāmbū, mi̍ lē sīmnu᷄ŋ lɛ᷅ŋndē nɔ̄ɔ̄lɛ̍i̍ ya̍ Mɛ̍lɛ̄ka̍ o̍ 
hɔ̄l.” 

Hōōsia̍̍ā so̍ō a̍ mɛɛ̄ ̍wāŋnda̍ Is̍ɔl̄ūɛī̄ a̍ kɛɛ̍ ̍Mɛl̄ɛk̄a̍ yɛ ̄o̍kɔɔ̄ ̄
4“Wāŋnda̍ I̍sɔ̄lūɛ̄ī a̍ to̍sa̍ ni᷅ŋ yɔ̄ŋ wɔ̄ɔ̍ŋndo̍ te̍i̍, ā kīndi̍ ni᷅ŋ bɛ̍ɛ̍ le̍ mā pɛ̄ŋgi̍ yɔ̄ŋ 
wɔ̄ɔ̍ŋndo̍ tōsāa̍ mā mūli̍ŋ nāa̍ Mɛ̄lɛ̄ka̍ ndāa̍ chūā, ā nɔ̍lā lɛ̍ le̍. Yɔ̄ŋ wɔ̄ɔ̍ŋ sūūndɛ̍i̍yo̍ 
ō pɛ̄ ni᷅ŋ nda̍ o̍ kɔ̄l te̍i̍, ā nɔ̍lā lɛ̍ mā hɛ̄lu᷄ŋ ndu̍, mā kīndi̍ le̍ mā si̍nā lɛ̍ mā Mɛ̄lɛ̄ka̍ 
Ya̍a̍wɛ̄ɛ̄ le̍ cho̍ Mɛ̄lɛ̄ka̍ ndāa̍ le̍. 

5Wānā che᷅ nda̍ dɔ̍ɔ̍ pɛ̍, a̍ si̍na̍ māā wānāā yōŋgāā bɛ̍ndū bɛ̍ndūa̍a̍ nda̍ chō ni̍. Yɔ̄ŋ 
wɔ̄ɔ̍ŋndo̍ tōsa̍ mi̍ yu̍ŋgu̍ E̍fi̍lūēmndo̍ a̍ kɛ̄ɛ̄ Mɛ̄lɛ̄ka̍, ma̍ fāŋa᷄ŋ o̍ nɛ̄i̍ tōnya̍a̍ chōo̍. 
Ndu̍yɛ̍ wāŋnda̍ Chu̍dā bɛ̍ɛ̍ ma̍ bīī ma̍ tūāl nda̍ kɔ̄ɔ̄lī. 

6Le̍ he̍ī, ā yɔ᷄ŋ bɛ̍ɛ̍ mā kūɛ̄ a̍ sāa̍ ndāa̍, a̍ nāūwāā ndāa̍, mā sōli̍ nda̍ sa̍lāla̍ŋ o̍ Mɛ̄lɛ̄ka̍ 
Ya̍a̍wɛ̄ɛ̄ lo̍, ō ye᷅ŋ nda̍ lānī le̍, kāni̍ fo̍ndōle̍, yɔ̄ŋ ndā wɔ̍ɔ̍ŋndo̍ tōsa̍ mi̍ Mɛ̄lɛ̄ka̍ fāŋa᷄ŋ 
nda̍ kɔ̄ɔ̄lī. 

7Ā bīī ma̍ kɛ̄ɛ̄ Mɛ̄lɛ̄ka̍ Ya̍a̍wɛ̄ɛ̄ ma̍ mūli᷄ŋ nyɛ᷅m chēle̍ŋ sōōlūūwo̍ māā mɛ̄lɛ̄ka̍ā ndā. 
Ndu̍yɛ̍ chūāūwāā ndāa̍ nda̍ vēlū wa̍ ki̍nɛ̍i̍, ō pīlɛ̍ bɛ̍ɛ̍ o̍ cho̍ mbō wa̍ le̍ Mɛ̄lɛ̄ka̍ le̍. 
Le̍ he̍ī, nda̍ kpo̍u̍ ā chō hūnɔ̄ɔ̄ wā ā tɛ̄ɛ̄mbāā, bɔ̄ŋa᷅ŋndā ndāla̍ pāŋgi̍i̍ sɛ̍nɛ̄ī la̍ŋ, la̍ŋ 
la̍ cho̍ nda̍ hūnɔ̄ɔ̄ tɛ̄ɛ̄mbūū a̍ chīɔ̄ɔ̄ŋ nda᷄ŋ lātūlu̍ ni̍.” 

Sɔŋ̍gɔɔ̄ ̍wāŋnda̍ Chu̍dā tɛɛ̍ŋ̄ a̍ wāŋnda̍ Is̍ɔl̄ūɛī̄ o̍kɔɔ̄ ̄
8Lā hɔ᷄ŋ bu̍lu̍la̍ chɔ̄ūla̍ŋ Ki̍bīāā chi̍e̍e̍, mī lā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍. Lā hɔ᷄ŋ bu̍lu̍ 
chɔ̄ūwo̍ Lu̍a̍mā chi̍e̍e̍. Lā vēēlu̍ pu̍a̍a̍ chɔ̄ūwa̍ Bɛ̍ta̍vīŋ chi̍e̍e̍ ve̍e̍lū chɔ̄ūwo̍. Pūa̍a̍ 
chɔ̄ūwa̍ Bɛ̍ŋnja̍mīŋ, lā bɛ̄ɛ̄ndi̍a̍ŋ le̍ kɔ̄la̍ŋ o̍ chɔ̄ūwo̍. 

9Dɛ̍nɛ̍ pa̍lāā bɛ̄ndōo̍ hīŋ le̍ yu̍ŋgu̍ E̍fi̍lūēm ndo̍. I̍sɔ̄lūɛ̄ī o̍ hi᷅ŋ tāmbu̍, mbō sīmnu᷄ŋ 
pɔ᷅m. Wāŋnda̍ I̍sɔ̄lūɛ̄ī, nya̍ wānā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ, dɛ̍nɛ̍ pa̍lāā 
bɛ̄ndōo̍ ō hīŋ le̍ nya̍. Ndu̍yɛ̍ nyɛ̄ ya̍ I̍ di̍mi̍ wo̍ chō yɔ̄nɔ᷄ŋ mɛ̄ɛ̍ ya̍ I̍ di̍mi̍ yɛ̍. 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋ bɛ̄ndūa̍a̍ Chu̍dā a̍ si̍mnu᷄ŋ mɛ̄ɛ̍ wānāa̍ po̍o̍ndīāā 
wa᷅ŋnda̍ lɛ̄ŋīī ndɛ̄i̍ o̍ lābā a̍ lēdīɔ̄ɔ̄mū wa̍ ā chō yɛ̍. Le̍ he̍ī, ya̍ Mɛ̍lɛ̄ka̍ dɔ̄ɔ̄nu᷄ŋ tu̍mbe̍ 
a̍ nda̍ o̍ ka̍lā ka̍lā. I̍ cho̍ nda̍ nyɛ̄ pālāā bɛ̄ndōo̍ tūsī chōo̍ mbō fūūlu̍u̍ nda̍ mɛ̍ɛ̄. 

11Dɛ̍nɛ̍ pa̍lāā bɛ̄ndōo̍ ō tōl wāŋnda̍ E̍fi̍lūēm chōo̍, nda̍ yɔ̍nūŋ māā wāŋnda̍ I̍sɔ̄lūɛ̄ī 
ni̍, fo̍ndōle̍, le̍ mɛ̄ɛ̍ nda̍ kɛ̄ɛ̍ ya̍ ma̍ mūli᷄ŋ nyɛ᷅m fo̍ndo᷄ŋ sōōlūūwo̍ yɛ̍. Yɔ̄ŋ wɔ̄ɔ̍ŋ 
wāŋnda̍ I̍sɔ̄lūɛ̄ī a̍ to̍sa̍ wo̍, pāāwā kōŋ nda̍ chō ho̍ō sɔ̄lāa̍ ni̍. 

12I̍ cho̍ tōsā mī lɛ̄ŋndē I̍sɔ̄lūɛ̍i̍le̍ŋ lē tāmbu̍, mɛ̄ɛ̍ kāāŋgūa̍a̍ ā tɛ̄ɛ̄mbūū nu̍a̍ā nyɔ̄ɔ̍ 
mā sīɔ̄ŋi̍ ndu̍ yɔ̍ɔ̍sī yɔ̍ɔ̍sī yɛ̍, ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mī wāŋnda̍ I̍sɔ̄lūɛ̄ī a̍ hu̍ŋ 
ta̍mbū mɛ̄ɛ̄ nyɔ̄ɔ̍ ō tāmbū nu̍a̍ā mbō sɛ̄ yɔ̍ yɔ̍ yɛ̍. 

13“Mɛ̄ɛ̍ yu̍ŋgu̍ E̍fi̍lūēm ndo̍ o̍ chē mɛ̄ɛ̍ kpɛ̍ o̍ na̍a̍ yɛ̍, o̍ ko̍ŋ kɔ̍ɔ̍lī, mi̍ Chu̍dā o̍ cha᷅ 
mɛ̄ɛ̍ o̍ yɔ̍ŋu̍lu̍ŋ yɛ̍, ma̍ lō o̍ ko̍ŋ ma̍ kūā Āsi̍i̍līāā, ma̍ kɔ̍ nyu̍nā māsa̍ kpāāyā bɛ̍ndu̍ 

cho̍ lo̍ŋ ndo̍ le̍ mbō māla̍ nda̍. Kɛ̍ māsāa̍ ho̍ō ō nɔ̄la̍ mbō chīɔ̍u̍ nda̍ nāā kōŋ, a̍ 
yɔ̄ŋūlɔ᷄ŋ ko̍ŋ te̍. 

14Wāŋnda̍ I̍sɔ̄lūɛ̄ī ni̍, wāŋnda̍ Chu̍dā ni̍, I̍ cho̍ nda̍ hūnɔ̄ɔ̄ chīŋa̍la᷅ŋ mɛ̄ɛ̍ kpɔ̍kūŋ 
fɔ̍ŋndɔ̍ɔ̍ ō dēl nu̍a̍ā vīsīo̍o̍ chōo̍ mbō sɛ̄ɛ̄si̍a̍a̍ ndu̍ yɛ̍, mī tɛ̍ɛ̍mbu̍u̍ nda̍ kpo̍u̍. Ya̍ 
pi̍la̍ kɛ̍sɛ̍ kɛ̍sɛ̍ cho̍ nda̍ hūnɔ̄ɔ̄ dēlɔ̄ɔ̄ chōo̍ ni̍, mī sɛ̍ɛ̍si̍a̍a̍ nda̍ kpo̍u̍, mī mɛ̍i̍ dīāllūŋ 
nda᷄ŋ lɛ̄ŋ ndo̍ŋ mī I̍ ku̍ɛ̍ŋnu᷄ŋ. Ndu̍yɛ̍ te̍ te̍le̍ŋ ko̍ŋ ō fūūlu̍u̍ pɛ̍ mī wa̍ nda̍ sɛ̄ɛ̄sūūwo̍, 
wānā o̍ wānā nɔ̍lā ni̍ŋ mbō so̍li̍ nda̍ ya̍ o̍ bā le̍. 

15“Ndu̍yɛ̍ o̍ ko̍ŋ kɔ̍ɔ̍lī, I̍ cho̍ nda̍ hūnɔ̄ɔ̄ mālɔ̄ɔ̄ o̍ bā ndāa̍ chōo̍, mī fa̍ŋa̍ nda̍ hɔ̄ltē 
nīle̍ŋ kɔ̄ɔ̄lī ba̍ū, mbō lo̍ o̍ ko̍ŋ ha̍a̍a̍ mā hīŋ o̍ nda̍ pi̍la̍ ni᷄ŋ, mā cha᷄l mā yīya̍ŋ a̍ nyɛ̄ 
nda̍ tōsa̍ wo̍, mā mīīŋgu̍ ya̍ o̍ ībūŋ. Nda̍ pi̍la̍ chō hūnɔ̄ɔ̄ sāŋga̍ cho̍ nda̍ wā chōo̍ wo̍ 
chɔ̄, ndu̍yɛ̍ mā yīya̍ŋ a̍ nyɛ̄ nda̍ tōsa̍ wo̍, o̍ ko̍ŋ mā kīndi̍ le̍ mā tōsa̍ nyɛ̄ ya̍ I̍ 
hɛ̍na̍ŋndo̍.” 

Hōōsi̍a̍ā 6 

Is̍ɔl̄ūɛi̍y̍a̍ chɔɔ̄m̄u̍u̍ yɔŋ̄ndā ndāla̍ wɔɔ̍ŋ̍nda̍ŋ chɔɔ̄m̄ūū kɔl̄ chōo̍ wo̍ 
1Wāŋnda̍ I̍sɔ̄lūɛ̄ī a̍ cho̍ dīmīo̍o̍ āā, “Lā ŋ̄ mīīŋgu᷅ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. Ō 
yɔ̄ŋu̍l na̍a̍, kɛ̍ ō chō vɛ̄lɛ̄ na̍a̍ chīɔ̄ū. Ō bōōlu̍u̍ na̍a̍, kɛ̍ ō chō na̍a̍ kōo̍wa̍ŋ dɔ̄wɔ̄ɔ̄ o̍ 
pāūvīī kēŋ, mbō yīū yi̍u̍ ndi̍ mbō sīŋgi̍ na̍a̍. 

2Tē pālɛ̍i̍ ŋi̍i̍ŋ ī hīōū pɛ̍, ō chō na̍a̍ yōōmū sɛ̄nɛ̄ī kē, o̍ pāa̍le̍ ya̍a̍ ndɔ̄ le̍ŋ ō chō na̍a̍ 
mīŋgī yōōmū mī ŋ̄ hīōū lāchī a̍ wāa̍ yōōmū ndu̍ o̍ hɔ̄l. 

3Le̍la̍ŋ ō bɛ̄ndā mī ŋ̄ sīna̍ Mɛ̄lɛ̄ka̍ Ya̍a̍wɛ̄ɛ̄. Lā ŋ̄ kīndi᷅ŋ o̍ nɛ̄ī o̍ nɛ̄ī ni̍ŋ mī ŋ̄ sīna᷅ŋ 
ndu̍. Tē ŋ̄ sīna̍ ndu̍ pɛ̍, mɛ̄ɛ̍ pāa̍le̍ŋ lē fūlā nu̍a̍ā le̍ te̍le̍ŋ o̍ te̍le̍ŋ a̍ wɔ̄ɔ̄le̍ŋ lē be̍ŋgā 
le̍ yɛ̍, le̍nde̍ o̍ sɔ̍ɔ̍ŋgūū na̍a̍ īkɛ̄i̍ le̍ te̍le̍ŋ o̍ te̍le̍ŋ ni̍. Mɛ̄ɛ̍ pīɔ̍ɔ̍ ō sīā nu̍a̍ā a̍ sīālte̍ŋ 
mbō tōsa̍ mī nyɛ̄ o̍ nyɛ̄ mīīŋgu̍ pūīyo̍ yɛ̍, le̍nde̍ o̍ to̍sā ni̍ mī ŋ̄ sɔ̄la̍ yōōmū sɛ̄nɛ̄īyo̍.” 

4Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̍lūɛ̄ī, a̍ wāŋnda̍ Chu̍dā, I̍ si̍nā mɛ̄ɛ̍ ya̍ 
Mɛ̄lɛ̄ka̍ yɔ̄ŋ a̍ nya̍ yɛ̍ le̍. Kāālā nya̍ nɔ̄ le̍ ya̍ wo̍, kāālā kɔ̄l chōo̍ wo̍ o̍ cho̍ ni̍. Mɛ̄ɛ̍ 
mɔ᷄mndo̍ ō tūāl nu̍a̍ā īchɔ̄l, kɛ̍ tē pāa̍le̍ŋ lē sɛ̄ dɔ̍ɔ̍ pɛ̍ ō kīōlu̍ so̍ yɛ̍, le̍nde̍ kāālā nya̍ 
nɔ̄ le̍ ya̍ wo̍ ō chō ni̍. 

5Nyɛ̄ ko̍ŋ to̍sa̍ ni̍, mi̍ di̍ū wānāā bɔ̄ɔ̍ bɔ̍ɔ̍ nya̍ tɛ̄ɛ̄ŋ a̍ dīōmndā nīla̍ ya̍ I̍ dɔ̍ū wānāa̍ 
su̍a̍ā le̍ ya̍ wa̍ o̍ lāsōndō ma̍ dīmūl nya̍ la̍ŋ. Ndu̍yɛ̍ sa̍bū ko᷄ŋ to̍sa̍ ni̍, mi̍ du̍a̍u̍nu᷄ŋ 
tu̍mbe̍ a̍ nya̍ o̍ ka̍lā ka̍lā, mi̍ ke̍lēŋā nya̍ nyɛ̄ pālāa̍ tūsī chōo̍. 

6Wāŋnda̍ I̍sɔ̄lūɛ̄ī, ō cho̍ la̍sa̍lā le̍ ya̍ Mɛ̍lɛ̄ka̍ I̍ yēēma̍ nya̍ o̍ lābā le̍, kāālā 
kpe̍e̍kpe̍i̍yo̍ nɔ̄ɔ̍ le̍ ya̍, ndu̍ ya̍ Mɛ̍lɛ̄ka̍ yēēma̍ ni̍. Sīnāa̍ ya̍ māā Mɛ̄lɛ̄ka̍ nya̍ ndu̍ 
hi̍o̍ū bɛ̍ndā, a̍ sa̍lālā lūāmāāla̍ŋ sōlīo̍o̍ o̍ ya̍ lo̍. 

7“Kɛ̍ nya̍ wāŋnda̍ I̍sɔ̄lūɛ̄ī mi̍ lā bīī mi̍ lā sōlī ya̍ Mɛ̍lɛ̄ka̍ dīōm. Mɛ̄ɛ̍ A̍dām o̍ so̍li̍ ya̍ 
Mɛ̍lɛ̄ka̍ dīōm yɛ̍, le̍nde̍ nya̍ sōli̍ ya̍ dīōm ni̍. 

8Wānā o̍ wāna̍ cho̍ Ki̍li̍a̍a̍dī chi̍e̍e̍, nda̍ kpo̍u̍ ā sīmnu᷄ŋ wa̍nāā yɔ̄ŋ wɔ̄ɔ̍ŋ ma̍ 
sīmnu᷄ŋ wa̍nāā dīyāā ŋ̄wāŋndā chi̍e̍e̍. 

9Mɛ̄ɛ̍ vīīya̍ ā wā nu̍a̍ā wāŋndo̍ mɛ̄ŋgɛ̄lāa̍ le̍ ndu̍ dēlɔ̄ɔ̍ chōo̍ mā pōōndi̍a̍a̍ nyɛ̄m 
ndɔ᷄ŋ yɛ̍, le̍nde̍ wānāā sōlīāā lāsa̍lāa̍ ā hīnī wa᷅ŋnda̍ mɛ̄ŋgɛ̄līa̍a̍ o̍ nɛ̄īla̍ŋ ni̍, le̍ nyɛ̄m 
nda̍ŋ pōōndi̍a̍a̍. Nɛ̄i̍ ku̍ɛ̄ Si̍ɛ̍kɛ̄m chi̍e̍e̍ o̍ fo̍ndā nī di̍a̍ndāa̍ wo̍, o̍ nɛ̄ī ko̍ŋ kpe̍e̍kpe̍i̍ 
nda̍ kūā wa᷅ŋnda̍ dīūwo̍ ni̍. Ndu̍yɛ̍ tē ā wa̍ ndi̍ tōsāa̍ pɛ̍, ā to̍sā ndi̍ bɛ̍ɛ̍ o̍ vīōŋnɔ᷄ŋ 
ni̍ŋ te̍, tōsāa̍ ndi̍ kpe̍nde̍ke̍le̍ a̍ hɔ̄ltā vēsɛ̍i̍. 

10Yɔ̄ŋ wɔ̄ɔ̍ŋ ya̍ I̍ che᷅ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ ndo̍, ō wɔ̄u̍ ō bɔ̄ɔ̍. Wānāā nīa̍a̍ I̍sɔ̄lūɛ̄ī 
a̍ kɛ̍ɛ̍ ya̍, ma̍ mūli᷄ŋ nyɛ᷅m chēle̍ŋ ndo̍ŋ sōōlūūwo̍ māā Mɛ̄lɛ̄ka̍a̍ nda̍. Le̍ he̍ī, nda̍ 
kpo̍u̍ ma̍ sīmnu᷄ŋ a̍ nɔ̍ɔ̍lɛ̍i̍ ya̍ Mɛ̍lɛ̄ka̍ o̍ hɔ̄l. 

11“Ndu̍yɛ̍ nya̍ wāŋnda̍ Chu̍dā, nya̍ bɛ̍ɛ̍ pāa̍le̍ nyāle̍ŋ lē chō o̍ nɛ̄ī, pāa̍le̍ ya̍ I̍ tu̍sī 
ni̍ŋ nya̍ nyɛ̄ pālāa̍ chōo̍ le̍ŋ lē nyɛ̄ nya̍ cho̍ tōsāa̍ wo̍.” 

Hōōsi̍a̍ā 7 

1“Wāŋnda̍ I̍sɔ̄lūɛ̄ī nāa̍ cho̍ nda̍ wo̍, ō cho̍ na̍a̍ chi̍ɔ̍u̍nu̍ŋ te̍. I̍ wa᷅ ki̍ndīo̍o̍ le̍ nda̍ 
chīɔ̄ūwo̍ le̍ mī to̍sa̍ mā mīīŋgu̍ māā pāāndū, mī yɔ̄ŋndā wɔ̄ɔ̍ŋndā nda̍ chō tōsāa̍ o̍ 
lɛ̄ŋndē I̍sɔ̄lūɛ̍i̍le̍ŋ ni᷄ŋ, a̍ Sāme̍e̍līāā chi̍e̍e̍ la̍ŋ lā chɔ̄mnu᷄ŋ de᷅ŋ. Wāŋnda̍ chō 
wāŋnda̍ hūīyo̍ mā dīā nyɛ᷅m nda᷄ŋ a̍ lāka̍fā. O̍ ko̍ŋ kɔ̍ɔ̍lī, mi̍ vīīya̍ nda̍ bīī ma̍ tīū 
I̍sɔ̄lūɛ̄ī kpo̍u̍, kēīyo̍ chīɛ̄īlā wāŋnda̍ pēsīo̍o̍ mā chɔ̄ɔ̄vīāā nyɛ᷅m nda᷄ŋ, o̍ ko̍ŋ kɔ̍ɔ̍lī, 
mā kēī wa᷅ŋnda̍ dēlɔ̄ɔ̍ chōo̍ o̍ nɛ̄īla̍ŋ, mā pōōndīāā nda̍ nyɔ̄ɔ̍ŋ o̍ lābā. 

2Wāŋnda̍ I̍sɔ̄lūɛ̄ī a̍ wa̍ yīya᷄ŋndo̍ māā yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ chō tōsāa̍ māā ya̍ 
Mɛ̍lɛ̄ka̍ I̍ si̍nā a̍ ndu̍ o̍kɔ̄ɔ̄ le̍. Kɛ̍ ndu̍yɛ̍ tē ō wa̍ māā yɔ̄ŋɔ̄ɔ̄ pɛ̍, yɔ̄ŋndā ndāla̍ 
wɔ̄ɔ̍ŋnda̍ŋ lā chō nda̍ lābālāā si̍lɔ̍, mɛ̄ɛ̍ o̍ mɛ̄ɛ̍ cho̍ mī ya̍ Mɛ̍lɛ̄ka̍ kɛ̄ɛ̍ la̍ŋ chɔ̄ le̍.” 

A̍ de̍fe̍ nda̍ yīi ̍māsāā bɛn̍dūa̍a̍ wo̍ o̍kɔɔ̄ ̄
3Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Māsā bɛ̍ndōo̍ I̍sɔ̄lūɛ̄ī ni̍, wānāā ndūāā bɛ̍ndūa̍a̍ ni̍, 
wāŋnda̍ chō nda̍ hūīyo̍, ma̍ wā nda̍ chōōla̍ŋ dīmūllo̍, le̍ hāli̍kpe̍ŋ mī māsāa̍ nda̍ 
wānāā ndūāā bɛ̍ndūa̍a̍ na᷄ŋ kɔ̍l a̍ nda̍ kāŋ. 

4Wānā o̍ wāna̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ, nda̍ kpo̍u̍ sīmnu᷄ŋ wa̍nāā sūūndɛ̍i̍. Le̍ 
te̍le̍ŋ o̍ te̍le̍ŋ kɔ̄ltā ndāla̍ŋ lā chō lā pīāā a̍ yēēma̍ŋ wɔ̍ɔ̍ŋndo̍ŋ. Mɛ̄ɛ̍ wānā lu̍a̍māā 
bēe̍dīi̍yo̍ ō dūāū nu̍a̍ā yīŋnde̍ŋ o̍ fo̍ndāŋ lūāmāā bēe̍dīi̍yo̍, mī yīŋnde̍ŋ lē kīndu᷄ŋ 
ki̍ndɔ᷄ŋndo̍ pi̍la̍ yɛ̍, le̍nde̍ kɔ̄ltā ndāla̍ŋ lā chō lā pīāā le̍ te̍le̍ŋ o̍ te̍le̍ŋ le̍ sɔ̄ɔ̍ŋ 
wɔ̍ɔ̍ŋndo̍ŋ tōsāa̍ ni̍. 

5Pāa̍le̍ māsā bɛ̍ndōo̍ ō vēēlū bɔ̍ŋa᷅ŋ kɔ̄l kɛ̄ndɛ̄ bɛ̄ndōo̍ le̍ŋ, māsā bɛ̍ndōo̍ pīla̍ ni̍, 
wāŋ bɛ̄ndūa̍a̍ cho̍ ndu̍ wa̍llo̍ o̍ bā bɛ̄ŋgu̍ wa̍ ni̍, mi̍ wāŋnda̍ pīmī nda̍ mūɛ̄īya̍ŋ cha̍ 
cha̍, ma̍ yɔ̄nu᷄ŋ māā lādīɔ̄m. 

6Wāŋnda̍ ha̍ā kɔ̄ltā ndāla̍ tu̍ūla̍ŋ, mɛ̄ɛ̍ yīŋnde̍ŋ lē chō nu̍a̍ā yɛ̍, le̍nde̍ la̍ cho̍ ni̍. Mɛ̄ɛ̍ 
yīŋnde̍ŋ lē lɔ̄l nu̍a̍ā kūlā kūla᷄ŋndo̍ o̍ sa᷄llo̍ ni᷄ŋ tē pāa̍le̍ŋ lē sɛ̄ pɛ̍, lē kīndu᷄ŋ 
ki̍ndɔ᷄ŋndo̍ pīla̍ yɛ̍, le̍nde̍ kɔ̄ltā ndāla̍ tu̍ūla̍ŋ lā chō ni̍. Māsa̍ ndā bɛ̍ndōo̍ ma̍ lō o̍ 
ko̍ŋ ma̍ yīī ndu̍ de̍fo̍o̍ a̍ kɔ̄ltā ndāla̍ tu̍ūla̍ŋ. 

7“Nda̍ kpe̍nde̍ kɔ̄ltā ndāla̍ŋ, le̍ te̍le̍ŋ o̍ te̍le̍ŋ mɛ̄ɛ̍ yīŋnde̍ŋ lē chō nu̍a̍ā yɛ̍ le̍nde̍ la̍ 
cho̍ ni̍. Wānāa̍ cho̍ nda̍ chīla̍ŋ nda̍, ma̍ chīī nda̍ dīū kpo̍u̍ a̍ kɔ̄ltā ndāla̍ tu̍ūla̍ŋ. 
Māsāa̍ ndāā bɛ̍ndūa̍a̍ kpo̍u̍ ō pīlɛ̍ bɛ̍ɛ̍ o̍ cho̍ lɛ̍ le̍. Ndu̍yɛ̍ nda̍ ki̍nɛ̍i̍, ō pīlɛ̍ bɛ̍ɛ̍ ō 
nyūna̍ ya̍ dīōm le̍ ndu̍ mālā le̍.” 

Mɛl̄ɛk̄a̍ tūu̍ Is̍ɔl̄ūɛī̄ a̍ lɛŋ̄īī chēle̍ŋnde̍ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Wāŋnda̍ I̍sɔ̄lūɛ̄ī a̍ bi̍ī ma̍ tūāl lɛ̄ŋīī 
chēle̍ŋnde̍ kɔ̄ɔ̄lī, ma̍ mūūli̍āŋ a̍ lɛ̄ŋīī kēŋ. Tē ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ dɛ̄ɛ̄ kɔ̄ɔ̄vɛ̍i̍yo̍ 
ō wā nu̍a̍ā ō lūāwāa̍ wā le̍ni̍ŋ, o̍ lo̍u̍ le̍ wo̍ ō wā le̍ni̍ŋ yɛ̍, le̍nde̍ wāŋnda̍ i̍sɔ̄lūɛ̄ī a̍ 
cho̍ ni̍. 

9Wānāā lēkāa̍ wa̍ ā chō nda̍ kpāāyāa̍ pōōndāa̍ o̍ bā ō pɔ̄m pɔ̍mbɔ̄, kɛ̍ ā cho̍ bɛ̍ɛ̍ o̍ 
sīnā chōo̍ le̍. Mɛ̄ɛ̍ wāŋndo̍ ō hūŋ nu̍a̍ā yūwāa̍ mī yūlu̍ŋnde̍ ī hīŋ le̍ ndu̍ bōlle̍ŋ 
kūmbɔ̄ɔ̍ kpo̍u̍, ō ve᷅m si̍nā le̍ yɛ̍, le̍nde̍ i̍ yɔ̍nu̍ŋ a̍ wāŋnda̍ I̍sɔ̄lūɛ̄ī ni̍. 

10Wāŋnda̍ I̍sɔ̄lūɛ̄ī yōŋga̍ ndāa̍ chɔ̄ɔ̍ ndu̍ nda̍ o̍ lāhɔ̄l de᷅ŋ. A̍ nyɛ̄ pālāā ya̍ I̍ tu̍si̍ nda̍ 
ho̍ō chōo̍ le̍ yɔ̄ŋndā ndāla̍ wɔ̍ɔ̍ŋnda̍ŋ ndo̍ kpo̍u̍, ā chɛ᷄l mā mūli̍ŋ nāa̍ ya̍ Mɛ̍lɛ̄ka̍ 
Ya̍a̍wɛ̄ɛ̄, Mɛ̍lɛ̄ka̍ ndāa̍ chūā le̍, kɛ̄lɛ̄ŋgāā ni᷅ŋ te̍ mā nūūwa̍ lānɛ̄ī le̍ mɛ̄ɛ̍ nda̍ mīīŋgū 
ya̍ o̍ ībūŋ yɛ̍. 

11Wāŋnda̍ I̍sɔ̄lūɛ̄ī a̍ cho̍ māchūāā mɛ̄ɛ̍ yōū īdīɔ̄mndo̍ chō nu̍a̍ā ō nɛ̍ī hu̍ī le̍ yɛ̍. Tē 
nyɛ̄ pālāa̍ kōma̍l nda̍ pɛ̍, bā o̍ bā ko̍ fe̍e̍ a̍ kūā le̍ mālāa̍, ā nyūnā wa᷅ŋnda̍ I̍chi̍pī le̍ 
mālāa̍, ā nyūnā wa᷅ŋnda̍ Āsi̍i̍līāā le̍ mālāa̍. 

12Kɛ̍ ndu̍yɛ̍ bōōndi̍i̍ nda̍ chō wā kɔ̄la̍ŋ le̍ mālāa̍ ve̍, I̍ cho̍ nda̍ yāŋɔ̄ɔ̄le̍ŋ yēŋ nda̍ 
kpo̍u̍ mā hāu̍. Mɛ̄ɛ̍ nda̍ tūāndū nu̍a̍ā yāla̍ yōūwa̍ o̍ fo̍ndā yōūwa̍ ā hīāū wo̍ mī 
yōūwa̍ hāu̍ yɛ̍, le̍nde̍ ya̍ I̍ ye᷅ŋ ni̍ŋ nda̍ yāŋɔ̄ɔ̄le̍ŋ ni̍ mā hāu̍. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
nda̍ tōsa̍, I̍ cho̍ nda̍ hūnɔ̄ɔ̄ nyɛ̄ pālāa̍ tūsī chōo̍ le̍ ndu̍. 

13“Kpūndɛ̍ bɛ̄ndōo̍ ō wā ni̍ŋ le̍ wāŋnda̍ I̍sɔ̄lūɛ̄ī, fo̍ndōle̍, le̍ mɛ̄ɛ̍ nda̍ sīmu̍l la̍, 
ndu̍yɛ̍ ma̍ kɛ̄ɛ̄ ya̍ yɛ̍. Wāŋnda̍ I̍sɔ̄lūɛ̄ī a̍ cho̍ hūnɔ̄ɔ̄ wā ā tɛ̄ɛ̄mbāā kpo̍u̍. Nyīɛ̍ɛ̍ye̍ ī 
wa̍ ya̍ le̍ nda̍, mi̍ ya̍ i̍i̍ ye̍e̍mā le̍ nda̍ chīīndīa̍a̍. Kɛ̍ ndu̍yɛ̍ le̍ sōōlūū nda̍ wa̍ ya̍ o̍ 
chōōla̍ŋ chōo̍ wo̍, I̍ nɔ̍la̍ mī chi̍i̍ndi̍a̍a̍ nda̍ le̍. 

14Ya̍ cho̍ Mɛ̄lɛ̄ka̍ ndāa̍ ni̍, kɛ̍ ndu̍yɛ̍ tē nyɛ̄ pālāa̍ kōma̍l nda̍ pɛ̍, yɔ̄ŋi̍ nda̍ cha᷄ŋ nāa̍ 
ya̍ chu̍a̍, mā nyūna̍ ya̍ a̍ kɔ̄ltā ndāla̍ŋ kpo̍u̍, mī ma̍la̍ nda̍ yɛ̍, o̍ kpēlēla̍ ndāla̍ŋ chōo̍ 
nda̍ hīnī ko̍ŋu̍llo̍ ni̍ le̍ wāna̍ ma̍lā nda̍ wo̍. Tē ā tūēī pɛ̍ chūūŋgi̍āŋndā nyɛ̄ dīāāla̍ŋ, 
a̍ chūūŋgi̍āŋndā māmūɛ̄īla̍ŋ, lo̍ŋ nda̍ kūā vi̍īli̍āŋndo̍ ni̍. Kɛ̍ ya̍ ya̍ ma̍ lō o̍ ko̍ŋ ma̍ 
sīmūl la̍, ā ye̍e̍mā bɛ̍ɛ̍ mā tūēī a̍ ya̍ o̍kɔ̄ɔ̄ le̍. 

15Ya̍ lo̍ o̍ ko̍ŋ ni̍ mi̍ pɛ̍ɛ̍kū nda̍, ndu̍yɛ̍ mi̍ to̍sā ma̍ sīmnu᷄ŋ wa̍nāā kpāāyā. Kɛ̍ 
ndu̍yɛ̍, nda̍ kpo̍u̍ ma̍ yīī ya̍ de̍fo̍o̍. 

16Ya̍ cho̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ni̍, kɛ̍ ma̍ kɛ̄ɛ̄ ya̍. Tē ō wa̍ māā yɔ̄ŋɔ̄ɔ̄ pɛ̍, 
mɛ̄ɛ̍ chīɔ̄ūwo̍ ō yɔ̄njɔ̄lā nu̍a̍ā, mbō fūla̍ yōōmūa̍ŋ mbō hūī wānā o̍ chɔ̄ūwo̍ ni᷄ŋ yɛ̍, 
le̍nde̍ wāŋnda̍ I̍sɔ̄lūɛ̄ī a̍ cho̍ ni̍, ā cho̍ wa̍nāā wānā dɔ̍ū tīīnda᷄ŋ o̍ nda̍ ni̍ŋ te̍. Wānāā 
ndāa̍ cho̍ nda̍ chīla̍ŋ nda̍ kpo̍u̍, a̍ mɔ̄ɔ̄ŋ fāŋndo̍ŋ ya̍a̍mɔ̍ɔ̍wa̍ chō nda̍ hūnɔ̄ɔ̄ dīū ni̍, 

fo̍ndōle̍, le̍ dīōmndā wɔ̄ɔ̍ŋnda̍ fu̍lā nda̍ o̍ lāsōndō la̍ŋ. Wāŋnda̍ I̍chi̍pī a̍ cho̍ nda̍ 
hūnɔ̄ɔ̄ sīīŋgūū nyɛ̄ māmāā, mā chē nda̍ nyɛ̄ fo̍ndō fu̍u̍.” 

Hōōsi̍a̍ā 8 

Mɛl̄ɛk̄a̍ Ya̍a̍wɛɛ̄ ̄o̍ kil̍u̍l wāŋnda̍ Is̍ɔl̄ūɛī̄ yāmɛi̍ ̍le̍ nda̍ nyɛ ̄pālāa̍ tūsīo̍o̍ le̍ nyɛm̄ chēle̍ŋndo̍ŋ 
sōōlūūwo̍ 

1Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Lā hɔ᷄ŋ bu̍lu̍ chɔ̄ūwo̍, mī lā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍. 
Ya̍a̍mɔ̍ɔ̍wa̍ hīŋ lɛ̄ŋndē nīle̍ŋ I̍sɔ̄lūɛ̍i̍ dēlɔ̄ɔ̄ chōo̍, mɛ̄ɛ̍ kōwɔ̍ɔ̍ ō dēl nu̍a̍ā nyɔ̄ɔ̍ chōo̍ 
le̍ kɔ᷄ŋnda̍ŋ a̍ ndu̍ yɛ̍, fo̍ndōle̍, le̍ mɛ̄ɛ̍ wāŋnda̍ I̍sɔ̄lūɛ̄ī a̍ tɛ̍ɛ̍mbu̍u̍ kpe̍ma̍ cho̍ na̍a̍ 
tɛ̄ɛ̄ŋ na̍a̍ nda̍ā wo̍, ndu̍yɛ̍ ma̍ kɛ̄ɛ̄ le̍ nyɛ̄ sāwāla̍ nīla̍ŋ lā dīmi̍ wo̍ tōsāa̍ yɛ̍. 

2Wāŋnda̍ I̍sɔ̄lūɛ̄ī a̍ cho̍ dīmīo̍o̍ māā ya̍ Mɛ̍lɛ̄ka̍, māā ya̍ cho̍ Mɛ̄lɛ̄ka̍ ndāa̍ ni̍, ndu̍yɛ̍ 
māā ā sīnā ya̍. 

3Kɛ̍ ndu̍yɛ̍ I̍ ye᷅ŋ nda̍ bɛ̍ɛ̍ la̍ni̍ le̍. Wāŋnda̍ ha̍ā sūɛ̍i̍ cho̍ sūɛ̍i̍ tōnyɛ̍i̍ ye̍, ndi̍ nda̍ kɛ̄ɛ̍ 
ni̍. Le̍ he̍ī, mɛ̄ɛ̍ mī to̍sa̍ mī ya̍a̍mɔ̍ɔ̍wa̍a̍ ndāa̍ hu᷄ŋ de᷅l nda̍ chōo̍ mā tīsa̍ nda̍ kīlta̍ŋ 
kɔ̄ɔ̄lī. 

4“Ya̍ Mɛ̍lɛ̄ka̍, ya̍ cho̍ Mɛ̄lɛ̄ka̍ ndāa̍ ni̍, kɛ̍ tē ā wa̍ māsāa̍ ndāā bɛ̍ndūa̍a̍ chūa̍a̍ pɛ̍, 
nyūnā bɛ̍ɛ̍ ā nyu̍nā yā dīōm te̍. Tē ā wa̍ wānāa̍ cho̍ nda̍ chīla̍ŋnda̍ hɛ̄līo̍o̍ pɛ̍, nyūnā 
o̍ nyūnā ā nyu̍nā ya̍ a̍ ndi̍ o̍kɔ̄ɔ̄ le̍, hɛ̄līo̍o̍ ko̍ nda̍ hɛ̄lī nda̍ ni̍. Ka̍ni̍ŋ ndāŋ hu̍mbo̍ŋ, 
a̍ ka̍ni̍ŋ si̍a̍ŋa᷄ŋ, mu̍ŋ nda̍ chūā ni̍ mā kūā te̍e̍ŋgīāā mā tōōsīāā nyɛ᷅m chēle̍ŋndo̍ŋ 
māā mɛ̄lɛ̄ka̍ā ndā. Kɛ̍ ndu̍yɛ̍ le̍ nyɛ̄m nda̍ chō mu̍ŋ tōōsīa̍a̍ māā mɛ̄lɛ̄ka̍a̍ ndā wo̍ŋ 
nda̍ pi̍la̍ ā vēēlū dɛ̍nɛ̍ pa̍lāā bɛ̄ndu̍ tɛ̍ɛ̍mbūū ni̍ŋ nda̍ kpo̍u̍ wo̍ chōo̍. 

5Wāŋnda̍ Sāme̍e̍līāā, I̍ ye̍e̍ma̍ mī che᷅ nāū fɔ̍ŋndɔ̍ nya̍ nya̍ tūūla̍ ko̍ŋ, mī lā sōōlūū 
ndu̍ māā mɛ̄lɛ̄ka̍ nyā wo̍ le̍. Le̍ he̍ī I̍ dɔ̍u̍nu᷄ŋ tu̍mbe̍ a̍ nya̍ o̍ ka̍lā ka̍lā, nya̍ wāŋnda̍ 
Sāme̍e̍līāā. A̍ a̍a̍ nya̍ wāŋnda̍ Sāme̍e̍līāā, I̍ si̍nā bo̍o̍ndi̍i̍ kpe̍e̍kpe̍i̍ nya̍ nɔ̄lā ni̍ŋ mī 
lā ma᷄l nyɛ̄m chēle̍ŋndo̍ŋ sōōlūūwo̍, mī lā sīmnu᷄ŋ a̍ di̍a̍ndāā ya̍ Mɛ̍lɛ̄ka̍ o̍ hɔ̄l lo̍ le̍. 

6Nyɛ̄m nya̍ chō mu᷅ŋ so̍o̍lūūwo̍ māā mɛ̄lɛ̄ka̍ā nyā wo̍ŋ, ŋ̄ cho̍ mɛ̍lɛ̄ka̍a̍ kpe̍e̍kpe̍i̍ 
le̍ ŋ̍ cho̍ le̍. Nyɛ̄m wāŋndā chīe̍e̍ya̍ tōōsi̍a̍a̍ a̍ bālā ndāla̍ŋ ndo̍ŋ, mu̍ŋ nya̍ chu̍a̍ ni̍ 
māā mɛ̄lɛ̄ka̍ā nyā. Mɛ̄lɛ̄ka̍ nya̍ nya̍ tūūla̍ ko̍ŋ a̍ ko̍o̍līi̍yo̍ŋ māā nāū fɔ̍ŋndɔ̍ mi̍ lā 
wā ndu̍ sōōlūūwo̍ Sāme̍e̍līāā wo̍, I̍ cho̍ tōsā mā hu᷄ŋ pe̍sī pēsī ndu̍ kpo̍u̍. 

7Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ to᷅l kɔ̄ɔ̄lī, nyɛ̄ fo̍ndō fu̍u̍ o̍ cho̍ ni̍, nu̍a̍ wɔ̍ ko̍ mɛ̄ɛ̍ 
wāŋndo̍ ō wā nu̍a̍ā hūēīye̍ kīlta̍ŋ kɔ̄ɔ̄lī yɛ̍. Ndu̍yɛ̍ tɔ̄nɔ̍ nda̍ sɔ̄lā ni̍ŋ le̍ni̍ŋ ndo̍, ndu̍ 
cho̍ nyɛ̄ pālāā bɛ̄ndōo̍ ni̍. Ī yɔ̄nūŋ ni̍ŋ ko̍ a̍ wāŋnda̍ I̍sɔ̄lūɛ̄ī, mɛ̄ɛ̍ wāŋndo̍ ō tōsā 
nu̍a̍ā kpe̍le̍ ŋ̄sūa̍a̍, kɛ̍ mī sūāāŋ mu᷅ŋ ŋ̄ fōōfi̍ŋ kpo̍u̍, ō sɔ̍lā nyɛ᷅ o̍ nyɛ̄ o̍ mu̍ŋ ni̍ŋ te̍ 
yɛ̍. Ndu̍yɛ̍ nda̍ a̍a̍ yɔ̍ŋ bɛ̍ɛ̍ mī nda̍ a̍a̍ wa̍ wānāā sɔ̄lāā nyɛ̄ o̍ fāfa̍la̍ ndāa̍ ni᷄ŋ, nyɛ̄ o̍ 
nyɛ̄ nda̍ a̍a̍ sɔ̍la̍ wānāā lēkāa̍ wa̍ nda̍ nda̍ a̍a̍ ku̍a̍ŋnūŋ ni̍ŋ a̍ mu̍ŋ kpo̍u̍ ni̍. 

8I̍sɔ̄lūɛ̄ī o̍ chu̍ū bɛ̍ɛ̄. Ō sīmnu᷄ŋ nyɛ᷅ fo̍ndō fu̍u̍ lɛ̍ŋīi̍ ba̍lu̍ ndu̍ ve̍ tɛ̄ɛ̄ŋ. 

9Wāŋnda̍ I̍sɔ̄lūɛ̄ī a̍ yɔ̍nu̍ŋ mɛ̄ɛ̍ sōfɛ̍li̍a̍a̍ yōndūa̍a̍ ā chō nu̍a̍ā, ā hēēlū ā tūūsū yɛ̍. Ā 
chɛ᷄ŋ ma̍ kōmāl wāŋnda̍ Āsi̍i̍līāā le̍ mā māla̍ nda̍, ā hīni̍ vɛ̍lɛ̄ kɔ̄l te̍, ma̍ mālnu᷄ŋ ma̍ 
kɔ̍ hi̍o̍ū lɛ̄ŋīī chēle̍ŋ kɔ̄ɔ̄lī le̍ mā mānda̍ nda̍. 

10Kɛ̍ ndu̍yɛ̍ mi̍ chē bɛ̍ɛ̍ ma̍ yɔ̄ŋgu᷄ŋ o̍ lɛ̄ŋīī kēŋ ndo̍, ndu̍yɛ̍ ma̍ wā ā sɛ̄ŋīa̍ŋnda̍ o̍ 
lɛ̄ŋīī kēŋ ni᷄ŋ kpo̍u̍, kɛ̍ I̍ cho̍ nda̍ hūnɔ̄ɔ̄ chūūŋgīāā kpo̍u̍ na̍a̍ pi᷅lɛ̍ mī hu̍ŋ tu̍sī nda̍ 
nyɛ̄ pālāa̍ chōo̍. Ndu̍yɛ̍ ō bēndu̍ lɛ̍ bɛ̍ɛ̍ ti᷅ŋ te̍. Māsā bɛ̍ndu̍ cho̍ māsāa̍ kpo̍u̍ bo᷅lle̍ŋ 
o̍ lɛ̄ŋndē Āsi̍i̍līāāle̍ŋ ni᷄ŋ ma̍ tīīnda᷄ŋ ndu̍ le̍ nda̍ mālāa̍ wo̍, māsā ko̍ŋ chō nda̍ 
hūnɔ̄ɔ̄ nyɛ̄ pālāa̍ tūsī chōo̍ mī nyɛ̄ pālāā kōŋ ō fūūlu̍u̍ nda̍ mɛ̍ɛ̄. 

11“Ma̍āŋndā wāŋnda̍ I̍sɔ̄lūɛ̄ī a̍ tīu̍ tāŋgūllo̍ le̍ sa̍lāla̍ŋ sōlīo̍o̍ o̍ ya̍ lo̍ le̍ mī ma̍l nda̍ 
le̍ yɔ̄ŋndā ndāla̍ wɔ̍ɔ̍ŋnda̍ŋ nda̍ŋ, ma̍āŋndā lāŋ, o̍ la̍ŋ cho̍o̍ kpe̍e̍kpe̍i̍ nda̍ kūā ni᷅ŋ 
yɔ̄ŋndā wɔ̄ɔ̍ŋnda̍ŋ tōsāa̍ ni̍. 

12Sāwā o̍ sāwā ya̍ I̍ ke̍ nda̍, mi̍ lo᷅ o̍ ko̍ŋ mi̍ po̍o̍nyīāl nda̍ la̍ŋ kpo̍u̍, le̍ mā wa̍ tōfāa̍ 
o̍ la̍ŋ cho̍o̍ le̍ te̍le̍ŋ o̍ te̍le̍ŋ. Kɛ̍ sāwāla̍ la̍ŋ ma̍ chūā la̍ŋ māā sāwāla̍ īsūmīāl, ā chūe̍ 
la̍ŋ nyɛ̄ kpe̍e̍kpe̍i̍ le̍. 

13Ā chō sa̍lālā wāŋnda̍ hūŋ nda̍ŋ sōlīo̍o̍ o̍ ya̍ lo̍, ndu̍yɛ̍ o̍ ko̍ŋ kɔ̍ɔ̍lī mā dīā vīsīŋ 
lāsa̍lāŋ mu᷅ŋ o̍ fo̍ndāŋndā nīla̍ŋ. Kɛ̍ a̍ ko̍ŋ kpo̍u̍, ya̍ Mɛ̍lɛ̄ka̍ Ya̍a̍wɛ̄ɛ̄ kɔ̄l nūu̍ cho̍ o̍ 
hi̍nīāā a̍ nda̍ le̍. Ndu̍yɛ̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ chō tōsāa̍, I̍ me᷅l nda̍ le̍ ndu̍ le̍, I̍ 
cho̍ nda̍ nyɛ̄ pālāa̍ tūsī chōo̍ le̍ ndu̍. I̍ cho̍ tōsā mā hu᷄ŋ mi̍i̍ŋgū vɛ̄lɛ̄ o̍ chɛ̄le̍ŋ ni᷄ŋ 
I̍chi̍pī. 

14“Wāŋnda̍ I̍sɔ̄lūɛ̄ī a̍ pu̍ɛ̍ɛ̍nu̍ŋ a̍ ya̍ Mɛ̍lɛ̍ka̍, ya̍ wa᷅na̍ to̍o̍si̍a̍a̍ nda̍ wo̍, ma̍ sāā 
fo̍ndāŋndā lēmāsālā bɛ̄ŋnda̍ŋ tāŋgūllo̍, le̍ nda̍ pi̍la̍. Wāŋnda̍ Chu̍dā chi̍e̍e̍ŋ ndāŋ 
bɛ̍ndūŋ bɔ̄ɔ̍ bɔ̍ɔ̍ ma̍ dūāū mu̍ŋ o̍ kpākīla̍ ka̍lā ka̍lālā bɛ̄ŋnda̍ŋ ni᷄ŋ kpɔ̍kɔ̍su̍ le̍ nda̍ 
pi̍la̍ māndāa̍. Kɛ̍ ndu̍yɛ̍ I̍ cho̍ hūnɔ̄ɔ̄ yīŋnde̍ŋ yɔ̄ŋ mī lē hu᷄ŋ lo᷅m fo̍ndāŋndā ndāla̍ 
lēmāsālā lāŋ, a̍ chi̍e̍e̍ŋ nda̍ŋ lākpākīŋ mu᷅ŋ kpo̍u̍.” 

Hōōsi̍a̍ā 9 

Hōōsia̍̍ā so̍ō a̍ dɛn̍ɛ ̍pa̍lāā Is̍ɔl̄ūɛi̍y̍a̍ o̍kɔɔ̄ ̄
1Wāŋnda̍ I̍sɔ̄lūɛ̄ī, lā du̍a̍u̍nu᷄ŋ nya̍a̍le̍ le̍. Lā to̍sā kɔ̄l kɛ̄ndɛ̄ māā lɛ̄ŋnde̍ ī pīlɛ̍i̍ le̍. Lā 
kɛ̄ɛ̍ Mɛ̄lɛ̄ka̍ nyāa̍, mi̍ lā sīmnu᷄ŋ wa̍nāā tīāmāā bɛ̄ndū. Nyɛ̄ dīāā nya̍ sɔ̄lā o̍ 
tīɔ̄mɔ̄ɔ̄la̍ŋ ni᷄ŋ ndo̍ŋ, nyɛ̄ dīāā kōŋ ndu̍ nya̍ lūɛ̄ī hɔ̄lte̍ŋ ni̍ mi̍ lā kɛ̄ɛ̄ Mɛ̄lɛ̄ka̍ nyāa̍. 

2Kɛ̍ ndu̍yɛ̍ ō be̍ndū lɛ̍ ni̍ŋ a̍ ti᷅ŋ te̍, mī yīa̍a̍ŋ mā hu᷄ŋ bi̍ī nya̍. Lā wā ni̍ŋ wa̍lta̍ 
īchīɛ̄ɛ̄la̍ŋ tōsāa̍ ndu̍yɛ̍ o̍ ko̍ŋ kɔ̍ɔ̍lī, mī lā tōōsīāā mu̍ɛ̍īya̍ŋ, kɛ̍ ndu̍yɛ̍ mī yīa̍a̍ŋ mā 
wā nya̍ chōo̍, ndu̍yɛ̍ o̍ ko̍ŋ kɔ̍ɔ̍lī, mī pɛ̄ŋndē māmūɛ̄īle̍ŋ lē bīī nya̍. 

3I̍sɔ̄lūɛ̍i̍ya̍ ki̍nɛ̍i̍, wāŋndo̍ ō pīlɛ̍ bɛ̍ɛ̍ ō lo᷅ ni̍ŋ o̍ lɛ̄ŋnde᷅ŋ nde᷅ŋ ni᷄ŋ te̍, le̍ŋ le̍ yɔ̍nūŋ 
ni̍, māā lɛ̄ŋnde̍ cho̍ le᷅ŋ le̍ Mɛ̄lɛ̄ka̍ Ya̍a̍wɛ̄ɛ̄ le̍ŋ. Ā chō nda̍ hūnɔ̄ɔ̄ kɔ̄ndɔ̄ɔ̄ kpo̍u̍, mā 
mīīŋgu̍ a̍ ā ti᷄ŋ o̍ chɛ̄le̍ŋ ni᷄ŋ I̍chi̍pī, o̍ ko̍ŋ kɔ̍ɔ̍lī mā kūɛ̄ a̍ ha̍ā o̍ lɛ̄ŋndē Āsi̍i̍līāāle̍ŋ 
ni᷄ŋ. Lo̍ŋ nda̍ chō lākɔ̄ wā ni̍, mā dīā nyɛ̍ dīa̍a̍ cho̍ ō nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l lo̍. 

4Sa̍lālā māmūɛ̄īlā nda̍ sōlī o̍ Mɛ̄lɛ̄ka̍ Ya̍a̍wɛ̄ɛ̄ lo̍ la̍ŋ, ā nɔ̍lā lɛ̍ ni̍ŋ mā so̍li̍ la̍ŋ lo̍ŋ o̍ 
ndu̍ lo̍ le̍. Sa̍lālā ndāla̍ŋ ki̍nɛ̍i̍, ō pīlɛ̍ bɛ̍ɛ̍ ō hi̍nī ni̍ŋ Mɛ̍lɛ̄ka̍ kɔ̄l te̍. Lā wā ni̍ŋ ma̍wa̍ā 
mɛ̄ɛ̍ nyɛ̄ dīāā nda̍ kē wāŋ vīlɛ̍i̍ya̍ wo̍ ō wā nu̍a̍ā yɛ̍. Wānā o̍ wāna̍ di̍ā ni̍ŋ nyɛ̍ dīāā 
ndā ko̍ŋ, nda̍ kpo̍u̍ ā chō sīmnɔ᷄ŋ a̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l. Le̍ nda̍ pi̍la̍ ko̍ni̍ nyɛ̄ dīāā 
ndā ko̍ŋ ō wā ni̍ŋ ni̍. Nyɛ̄ dīāā ndā ko̍ŋ, ō pīlɛ̍ bɛ̍ɛ̍ ō chi᷅ ni̍ŋ chi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ le̍. 

5Ndu̍yɛ̍ tē ko̍ŋ o̍ yɔ̍nu̍ŋ pɛ̍, tē pāa̍le̍ kpe̍e̍kpe̍i̍ le̍ŋ lē fūūlu̍u̍ pɛ̍, pāa̍le̍ di̍a̍ā nyɛ̄ dīāā 
lē bɛ̄ŋnde̍ŋ, le̍ŋ le̍ yɔ̍nūŋ ni̍ māā pāa̍le̍ cho̍ le̍ Mɛ̄lɛ̄ka̍ Ya̍a̍wɛ̄ɛ̍ bɛ̄ɛ̄le̍ŋ kīo̍o̍ le̍ŋ, ō 
yɛ̄ɛ̍nɛ̍ nda̍ yɔ̄ŋ yɛ̍ ni̍ŋ? 

6Ndu̍yɛ̍ tē pāa̍le̍ nyɛ̄ pālāā bɛ̄ndōo̍ ō tūāl ni̍ŋ nda̍ chōo̍ le̍ŋ lē fūūlu̍u̍ pɛ̍, ā yɔ̍ŋ bɛ̍ɛ̍ 
mā hɛ̄lu᷄ŋ wa᷅ŋnda̍ I̍chi̍pī mā nyāānu̍ŋ, wāŋnda̍ I̍chi̍pī a̍ cho̍ nda̍ mīŋgī chūūŋgīāā 
kpo̍u̍ na̍a̍ pi᷅lɛ̍, le̍ nda̍ nyɛ̄ pālāa̍ tūsīo̍o̍ chōo̍ mā dīu̍ nda̍. Ā chō nda̍ chūūŋgīāā 
kpo̍u̍ mā chɔ̍ nda̍ Mɛ̍mfi̍sī chi̍e̍e̍, o̍ lɛ̄ŋndē I̍chi̍pīle̍ŋ ni᷄ŋ lo̍ŋ. Fo̍ndāŋndā ndāla̍ nda̍ 
a̍a̍ kɛ̍sī nyɛ᷅ ndā sɔ̍lāa̍ la̍ŋ kpo̍u̍, lā chō hūnɔ̄ɔ̄ sīmnɔ᷄ŋ yo̍ndōo̍. Tɛ̍ndīi̍la̍ ndāla̍ nda̍ 
a̍a̍ lɔ᷅l le̍ni̍ŋ nda̍ŋ kpo̍u̍, ā chō la̍ŋ hūnɔ̄ɔ̄ tɛ̄ɛ̄mbūū, mī fo̍ndāŋndā lāŋ lā sīmnu᷄ŋ 
fo̍ndāŋndā ŋ̄yɔ̄. 

7Wāŋnda̍ I̍sɔ̄lūɛ̄ī, te̍le̍ŋndo̍ fūūlu̍u̍, te̍le̍ŋ dɛ̍nɛ̍ pa̍lāā bɛ̄ndōo̍ ō hīŋ nya̍ tōlɔ̄ɔ̄ chōo̍ 
wo̍. Nyɛ̄ o̍ nyɛ̄ nya̍ tōsa̍, lā hīŋ pāāwā kōŋ sɔ̄lā. I̍ ye̍e̍ma̍ nya̍ I̍sɔ̄lūɛ̍i̍ya̍ kpo̍u̍ mī lā 
sīna̍ he̍ī pɛ̄ŋgu̍. Le̍ mɛ̄ɛ̍ yɔ̄ŋndā nyāla̍ wɔ̍ɔ̍ŋnda̍ŋ lā chō sɛ̍lɛ̍, ndu̍yɛ̍ o̍ ko̍ŋ kɔ̍ɔ̍lī, mi̍ 
lā tūl wānāa̍ su̍a̍ā le̍ Mɛ̄lɛ̄ka̍ wa̍ yɛ̄le̍ŋ tūl bɛ̄ndōo̍ yɛ̍, nyɛ̄ kōŋ nya̍ dīmi̍ ni̍ māā, 
wāna̍ su̍a̍ā le̍ Mɛ̄lɛ̄ka̍ wo̍, dīɔ̄mndo̍ o̍ cho̍ ni̍. Wāna̍ sɔ̍lā ho̍ō yōōŋgūla̍ Mɛ̄lɛ̄ka̍ la̍ŋ 
ndo̍, ō nɔ̍ kɔ᷅l kālu̍ le̍. 

8Ya̍ Mɛ̄lɛ̄ka̍ hɛ̄li̍ ni̍ māā wāna̍ su̍a̍ā le̍ ndu̍ wo̍, ndu̍yɛ̍ mbo̍ sīīŋgūū ya̍ māā wānā 
mɛ̍ŋgɛ̄lāā le̍ nya̍ wāŋnda̍ I̍sɔ̄lūɛ̄ī, nya̍ o̍ chu̍a̍ ha̍ā māā wānāā ndɔ̄ wa̍. Kɛ̍ ndu̍yɛ̍ bā 
o̍ bā ya̍ I̍ hi̍o̍u̍, lā chō ya̍ yāŋɔ̄ɔ̄la̍ŋ yēŋndo̍ le̍ ya̍ mālɔ̄ɔ̍ o̍ sūɛ̍i̍ ni᷄ŋ. Wānāa̍ cho̍ bɛ̍ɛ̍ 
o̍ chīɛ̍i̍ Mɛ̄lɛ̄ka̍a̍ ni᷄ŋ nda̍, nda̍ kpo̍u̍, ma̍ sīmnu᷄ŋ ya̍a̍mɔ̍ɔ̍wa̍ le̍ wāna̍ su̍a̍ā le̍ Mɛ̄lɛ̄ka̍ 
wo̍. 

9Ndu̍yɛ̍ o̍ ko̍ŋ kɔ̍ɔ̍lī, nda̍ kpo̍u̍ ma̍ chɔ̄ɔ̄lū yīŋnɔ᷄ŋ o̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ ni᷄ŋ, sɔ̄ɔ̍ŋ 
wɔ̍ɔ̍ŋ nda̍ wa̍ chōo̍ Ki̍bīāā chi̍e̍e̍ o̍ pālɛ̍i̍ ke̍ŋ ni᷄ŋ ndo̍ŋ. Kɛ̍ ndu̍yɛ̍, yɔ̄ŋ wɔ̄ɔ̍ŋ o̍ yɔ̄ŋ 
wɔ̄ɔ̍ŋ nda̍ chō tōsāa̍, Mɛ̄lɛ̄ka̍ cho̍ pu̍ɛ̍ɛ̍ŋ a̍ ndu̍ le̍. Ō chō nda̍ hūnɔ̄ɔ̄ nyɛ̄ pālāa̍ tūsī 
chōo̍ le̍ yɔ̄ŋndā ndāla̍ wɔ̍ɔ̍ŋnda̍ lāŋ. 

Yɔŋ̄ wɔɔ̄ŋ̍ wāŋnda̍ Is̍ɔl̄ūɛī̄ a̍ to̍sa̍ wo̍ dɛn̍ɛ ̍pa̍lāa̍ fu̍la̍ lēkɔɔ̍l̍ī wo̍ 
10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Bōōndi̍i̍ ya̍ I̍ hɛ̍li̍ I̍sɔ̄lūɛ̍i̍ya̍ sīndɛ̄ mi̍ si̍i̍ŋgūū nda̍ māā 
wānāā nī ve̍, tē ō wa̍ māā yɔ̄ŋɔ̄ɔ̄ pɛ̍, ō wa̍ māwāā, mɛ̄ɛ̍ wāŋndo̍ ō lō nu̍a̍ā bālɔ̄ɔ̍ o̍ 
lɛ̄ŋndē po̍lte̍ŋ ni᷄ŋ mbō sāālu̍ŋ yɔ᷅m mākīle̍pīi̍yo̍ yɛ̍. Mɛ̄ɛ̍ te̍le̍ŋ māfi̍kīi̍yo̍ ō fūūlūū 
nu̍a̍ā, mī wāŋndo̍ sāālu̍ŋ fi̍kīi̍ma̍ dīūwāā mā tāsi̍a̍ŋ o̍ yɔ̄m māfi̍kīi̍yo̍ chōo̍ yɛ̍, 
le̍nde̍ ya̍ I̍ sa̍a̍lu̍ŋ fi̍nyāā nyāā ma̍māa̍ ni̍. Kɛ̍ mɛ̄ɛ̍ nda̍ hīŋ o̍ Pēmbīī Pi̍ɔ̍ɔ̄ve̍, ma̍ kɛ̄ɛ̄ 
ya̍ lo̍ŋ ma̍ mūli᷄ŋ Bāāl sōōlūūwo̍ māā mɛ̄lɛ̄ka̍ nda̍. O̍ ko̍ŋ, ma̍ sīmnu᷄ŋ a̍ nɔ̍ɔ̍lɛ̍i̍ ya̍ o̍ 
hɔ̄l, mɛ̄ɛ̍ mɛ̄lɛ̄ka̍ ndāa̍ Ba̍a̍l o̍ sīmnu᷄ŋ ō nɔ̍ɔ̍lɛ̍i̍ ya̍ o̍ hɔ̄l lɛ̍. 

11I̍sɔ̄lūɛ̍i̍ya̍, kpāāya̍ ndāa̍ ō chō hūnɔ̄ɔ̄ mɛ̄ɛ̄lū. Mɛ̄ɛ̍ yōūwo̍ ō chāŋ nu̍a̍ā o̍ hūēīye̍ 
ni᷄ŋ mbo̍ kūɛ̄nu᷄ŋ yɛ̍, le̍nde̍ kpāāya̍ ndāa̍ ō fāŋāŋ ni̍ŋ ni̍. I̍ cho̍ tōsā chɛ̄lɛ̄kpɛ̍ o̍ 
chɛ̄lɛ̄kpɛ̍ o̍ vi̍lūŋ ndɛ̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ te̍, kɛ̄lɛ̄ŋgāā ni᷅ŋ te̍ mī wānā la̍nɔ̍ o̍ 
chu̍a̍ yo᷄l, kɛ̄lɛ̄ŋgāā le̍, mī yo᷄l o̍ tu̍u̍nda̍ŋ bɛ̍ɛ̍ wa̍nā la̍nɔ̍. 

12Ndu̍yɛ̍ nda̍ a̍a̍ yɔ̍ŋ bɛ̍ɛ̍ mī nda̍ a̍a̍ ve̍lū ŋ̄chūāū mī chūāūwāā kāŋ nda̍ a̍a̍ fu̍la̍ 
lēni᷄ŋ, I̍ wa̍ nda̍ hūnɔ̄ɔ̄ dīū kpo̍u̍, ō pīlɛ̍ bɛ̍ɛ̍ ya̍ i̍i̍ mɛ̍ī yo̍o̍mū le̍. Mī ya̍ i̍i̍ mɛ̍i̍ nda̍ ā 
nɔ᷅ chu̍a̍ le̍. Tē I̍ hu̍ŋ fa̍ŋā I̍sɔ̄lūɛ̍i̍ya̍ bāa̍ chōo̍ pɛ̍, mī ma̍l nda̍ o̍ bā ndāa̍ chōo̍, 
kpūndɛ̍ tu̍āl ni̍ŋ nda̍ chōo̍ wo̍, ō wā ni̍ŋ o̍ bɔ̍ɔ̍.” 

13I̍ cho̍ chɔ̄ŋnɔ᷄ŋndo̍ o̍ lāhɔ̄l kpe̍nde̍ke̍le̍ mɛ̄ɛ̍ nda̍ dīū ni̍ŋ I̍sɔ̄lūɛ̍i̍ya̍ chūāā ndāa̍ yɛ̍. 
Wāŋnda̍ I̍sɔ̄lūɛ̄ī, nda̍ pi̍la̍ kɛ̍sɛ̍ kɛ̍sɛ̍ a̍ ku̍ā ni̍ŋ a̍ chūāūwāā ndāa̍ o̍ wāŋnda̍ lo̍ ni̍ mī 
wānāā kāŋ ā dīū nda̍. 

14Mɛ̄lɛ̄ka̍ Ya̍a̍wɛ̄ɛ̄, nyɛ̄ ya̍ I̍ ye̍e̍ma̍ mā to̍sa̍ a̍ wāŋnda̍ ha̍ā wo̍, ndu̍ cho̍ ho̍ō ni̍. To̍sa̍ 
lāāndāā ndāa̍ ki̍nɛ̍i̍, mā sīmnu᷄ŋ wa̍nāā vīīkāā. O̍ ko̍ŋ kɔ̍ɔ̍lī, lāāndāā ndāa̍ cho̍ 
wɛ̄sīo̍o̍ wa̍ ki̍nɛ̍i̍, mā to̍sa̍ mī mɛ̄ɛ̄ya̍ŋ mā ve̍sa̍ nda̍ o̍ ŋ̄būŋ, ā nɔ̍lā mā wɛ̄si̍ chūāā 
ndāa̍ le̍. 

A̍ nyɛ ̄pālāā Mɛl̄ɛk̄a̍ Ya̍a̍wɛɛ̄ ̄o̍ dim̍i ̍le̍ Is̍ɔl̄ūɛi̍y̍a̍ tūsīo̍o̍ chōo̍ wo̍ o̍kɔɔ̄ ̄
15Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ cho̍ tōsāa̍, 
Ki̍lkāl chi̍e̍e̍ o̍ ka̍ndu̍ŋ ni̍. Lo̍ŋ ya̍ Mɛ̍lɛ̄ka̍ kāndu̍ nda̍ yɛ̄le̍ŋ tūllo̍ ni̍. Ndu̍yɛ̍ le̍ 
yɔ̄ŋndā wɔ̄ɔ̍ŋndā nda̍ chō la̍ŋ to̍sāa̍ la̍ŋ, I̍ cho̍ nda̍ hūnɔ̄ɔ̄ tōūwɔ̄ɔ̄, mī so̍li̍ nda̍ kpo̍u̍ 
o̍ ya̍ lo̍ chi̍ɛ̍ī ni̍ŋ. Le̍ fɛ̍ɛ̍ŋ a̍ fɛ̍ɛ̍ŋ, kɔ̄l nūu̍ ō mi̍i̍ŋgū lɛ̍ o̍ I̍sɔ̄lūɛ̍i̍ya̍ lo̍ mī ka̍a̍la̍ nda̍ le̍. 
Wānāā ndāā bɛ̍ndūa̍a̍ cho̍ nda̍ chīla̍ŋ nda̍ kpo̍u̍, ma̍ lō o̍ ko̍ŋ ma̍ sīmūl la̍. 

16Tē ō wa̍ māā īsɔ̄ɔ̍ pɛ̍, wāŋnda̍ I̍sɔ̄lūɛ̄ī, a̍ cho̍ ni᷅ŋ māchūāā, mɛ̄ɛ̍ yɔ̄mndo̍ pūūndu᷅ŋ 
ndɔ᷄ŋ ŋ̄ vēsāŋ nu̍a̍ā lēbɛ̄ŋgu̍ mī yɔ̄m kālāa̍ vī, ō nɔ̍lā lɛ̍ mbō kōm te̍ yɛ̍. I̍ cho̍ tōsā, 
wāŋnda̍ I̍sɔ̄lūɛ̄ī a̍ sɔ̍lā ni̍ŋ ŋ̍chu̍a̍ū o̍ ŋ̄chūāū le̍. Ndu̍yɛ̍ nda̍ a̍a̍ yɔ̍ŋ bɛ̍ɛ̍ mī nda̍ a̍a̍ 
ve̍lū ŋ̄chūāū, ndu̍yɛ̍ mī nda̍ a̍a̍ ka̍a̍la̍ nda̍ kāālāa̍ pīla̍, I̍ wa̍ nda̍ dīū kpo̍u̍, ō pīlɛ̍ bɛ̍ɛ̍ 
ya̍ i̍i̍ mɛ̍ī yo̍o̍mū le̍.” 

Nyɛ ̄Hōōsia̍̍ā wāna̍ su̍a̍ā le̍ Mɛl̄ɛk̄a̍ wo̍ ō sōō a̍ Is̍ɔl̄ūɛī̄ o̍kɔɔ̄ ̄wo̍ 
17Wāŋnda̍ I̍sɔ̄lūɛ̄ī a̍ so̍li̍ Mɛ̄lɛ̄ka̍ nūu̍ dīōm. Le̍ he̍ī, Mɛ̄lɛ̄ka̍ chō nda̍ hūnɔ̄ɔ̄ kɛ̄ɛ̄ māā 
ā cho̍ lɛ̍ wānāā ndɔ̄ le̍, mbō ma᷄l nda̍ o̍ bā ndāa̍ chōo̍ mā sīmnu᷄ŋ wa̍nāā bālāā o̍ 
lɛ̄ŋnde̍ ni᷄ŋ. 

Hōōsi̍a̍ā 10 

1Wāŋnda̍ I̍sɔ̄lūɛ̄ī nda̍ a̍a̍ sūl sūllo̍ pīla̍. Ā wa̍ māwāā mɛ̄ɛ̍ yɔ̄m mākīle̍pīi̍yo̍ ō wā 
nu̍a̍ā o̍ lɛ̄ŋndē kɛ̄ndɛ̄le̍ŋ mbō kōm ta̍u̍ ta̍u̍ yɛ̍. Kɛ̍ mi̍ sūl ndā ko̍ŋ tōsā ma̍ chɔ̄ɔ̄lū 
ni̍ko̍ yɔ̍ŋgɔ᷄ŋ o̍ nyɛ̄m chēle̍ŋndo̍ŋ sōōlūūwo̍ ni᷄ŋ, mbo̍ hīāū māā pāāndū. Mɛ̄ɛ̍ nda̍ 
hīāū la̍chi̍ a̍ dɛ̍nɛ̍ kɛ̍ndɔ̄ɔ̍ sɔ̄lāa̍ yɛ̍, le̍nde̍ nda̍ chɔ̄ɔ̄lū ma̍āŋnda̍ŋ tāŋgūl le̍ sa̍lāla̍ŋ 
sōlīo̍o̍ o̍ mɛ̄lɛ̄ka̍ā ndāa̍ lo̍ ni̍. Tē chīɔ̄ɔ̄ŋ nda᷄ŋ ŋ̄ na᷄ŋ pɛ̍ mā sɔ̄la̍ nyɛ̄ dīa̍a̍ ta̍u̍ ta̍u̍, ā 
chɔ̄ɔ̄lu̍ mɛ̄lɛ̄ka̍ā ndāa̍ nda̍ tōōsi̍a̍a̍ māā māsūŋgbu̍ wa̍ bɛ̄ɛ̄ndīāā, ā tōōsi̍a̍a̍ nda̍ nyɛ̄ 
kɛ̄ndɛ̄ kɛ̍ndɛ̄ le̍ nda̍ sōōlūū wo̍. 

2Kɔ̄ltā ndāla̍ŋ le̍ te̍le̍ŋ o̍ te̍le̍ŋ, lā chō lā pīāā a̍ yīya᷄ŋnda̍ hu̍i̍yāā wāŋndā chīe̍e̍ ya̍. 
Le̍ he̍ī, Mɛ̄lɛ̄ka̍ chō nda̍ dɛ̍nɛ̍ pa̍lāa̍ tūsī chōo̍ le̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍. 
Mɛ̄lɛ̄ka̍ Ya̍a̍wɛ̄ɛ̄ chō hūnɔ̄ɔ̄ ma̍āŋndā nda̍ sōlī sa̍lāla̍ŋ o̍ Mɛ̄lɛ̄ka̍a̍ ndāa̍ lo̍ la̍ŋ la̍ŋ 
pēsī pēsī, o̍ ko̍ŋ kɔ̍ɔ̍lī, mɛ̄lɛ̄ka̍ā ndāa̍ nda̍ tōōsi̍a̍a̍ ka̍ŋ māā māsūŋgbu̍ wa̍, mbō 
tɛ̄ɛ̄mbu̍u̍ nda̍ kpo̍u̍. 

3Wāŋnda̍ I̍sɔ̄lūɛ̄ī a̍ cho̍ hūnɔ̄ɔ̄ dīmī āā, “Le̍ mɛ̄ɛ̍ na̍a̍ ŋ̄ kɛ̄ɛ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ 
ve̍ nɔ̄ɔ̍ yɛ̍, nyɛ̄ kōŋ o̍ ma̍l na̍a̍ o̍ bā nāa̍ chōo̍ ni̍, ŋ̄ nɔ̍ lɛ̍ ma̍sā o̍ māsā na̍a̍ chōo̍ le̍. 
Kɛ̍ ndu̍yɛ̍ nda̍ a̍a̍ yɔ̍ŋ bɛ̍ɛ̍ mī na̍a̍ ŋ̍ nɔ̍ māsāa̍ nāa̍ chōo̍, mālā yɛ̄ɛ̍nɛ̍ māsā ko̍ŋ ndu̍ 
o̍o̍ ma̍lā yɛ̍ ni̍ŋ na̍a̍?” 

4Wāŋnda̍ I̍sɔ̄lūɛ̄ī a̍ cho̍ wāŋnda̍ chōōla̍ŋ dīmūllo̍, o̍ ko̍ŋ kɔ̍ɔ̍lī, mā chūēl wa᷅ŋnda̍ 
būŋgāŋ lāchōōwa᷄ŋ, ndu̍yɛ̍ mā yīī kpe̍ma̍la̍ lāchōōwā la̍ŋ a̍ wāŋnda̍. Ma̍ lō o̍ ko̍ŋ 
ma̍ mūlī tōnya̍a̍ bāla̍ŋ a̍ mākɔ̄ɔ̄ o̍ kɔ̍ɔ̍sɔ̍la̍ ndāla̍ŋ ni᷄ŋ. Mɛ̄ɛ̍ wāŋndo̍ ō tūāl nu̍a̍ā 
tɔ̄lɔ̄ɔ̄ kɛ̄ndɔ̄ɔ̍ o̍ chīɛ̄ī ndūɛ̍i̍ ni᷄ŋ mī bīl ŋ̄yɔ̄ɔ̍ hɛ̄lū tɔ̄lɔ̄ɔ̄ kōŋ mbō tāmbu̍ yɛ̍, le̍nde̍ nda̍ 
mūli̍ tōnya̍a̍ ni̍. 

5Sīōōŋīī bɛ̄ndūe̍i̍ chō hūnɔ̄ɔ̄ wāŋnda̍ Sāme̍e̍līāā chi̍e̍e̍ bi̍yɔ̄ɔ̄, ndu̍yɛ̍ o̍ ko̍ŋ kɔ̍ɔ̍lī, mī 
mɔ̍nɛ̍i̍ bīī nda̍ le̍ mɛ̄lɛ̄ka̍ nda̍ nda̍ tūūla̍ māā nāū fɔ̍ŋndɔ̍, mbo̍ wā Bɛ̍ta̍vīŋ chi̍e̍e̍ 
wo̍. Wānā o̍ wāna̍ so̍o̍lūū mɛ̄lɛ̄ka̍ ndā ko̍ŋ, o̍ ko̍ŋ kɔ̍ɔ̍lī, a̍ wānāa̍ so̍lī sa̍lāla̍ŋ o̍ ndu̍ 
lo̍ wa̍, nda̍ kpo̍u̍ ā chō hūnɔ̄ɔ̄ cha᷄ŋ mā kōŋu̍l chōo̍ cho̍o̍ kpe̍le̍ŋ. Kāni̍ fo̍ndōle̍, bɛ̄ɛ̄le̍ 
mɛ̄lɛ̄ka̍ ndā ko̍ŋ ndu̍ o̍o̍ nɔ̍ le̍ŋ, bɛ̄ɛ̄le̍ le̍ŋ lē chō hūnɔ̄ɔ̄ chūwɔ̄ɔ̄. 

6Ya̍a̍mɔ̍ɔ̍wa̍ chō mɛ̄lɛ̄ka̍ ndā ko̍ŋ hūnɔ̄ɔ̄ chūā mā kūɛ̄ a̍ ndu̍ A̍ si̍i̍līāā, mā kɔ̍ ke᷅ 
māsā bɛ̍ndōo̍ Āsi̍i̍līāā māā kē, mbō wa̍ māā nyɛ̄ ndɔ̄. Tē wāŋnda̍ I̍sɔ̄lūɛ̄ī a̍ hu̍ŋ chɔ᷅ 
nyɛ᷄ yɔ̍nūŋ ni̍ŋ a̍ mɛ̄lɛ̄ka̍ nda̍ nda̍ tōl kɔ̄ɔ̄lī ma̍ tīīnda᷄ŋ ndu̍ wo̍ pɛ̍, si̍ɔ̍mbu̍la̍ 
bɛ̄ndūla̍ŋ lā chō nda̍ hūnɔ̄ɔ̄ bīyɔ̄ɔ̄, ā nɔ̍lā ni̍ŋ mā chūa̍ bōlle̍ŋ yu̍kpɛ̄ɛ̄ le̍. 

7Wāŋnda̍ Sāme̍e̍līāā ni̍, māsa̍ ndā bɛ̍ndōo̍ ni̍, ya̍a̍mɔ̍ɔ̍wa̍ chō nda̍ hūnɔ̄ɔ̄ bāsɔ̄ɔ̄ tɛ̍ɛ̍ 
mā chīi̍ a̍ nda̍, mɛ̄ɛ̍ mɛ̄ŋmā hūna᷄ŋ mā hīāūnūŋ nu̍a̍ā a̍ nyāānda̍a̍ wānā de᷅l lɛ̍ ndu̍ 
lēhɔ̄l te̍ yɛ̍. 

8Fo̍ndāŋndā lāsōōlu̍u̍la̍ cho̍ o̍ fo̍ndāŋ nda̍ vēēlū āā, A̍vīŋ, mī wāŋnda̍ I̍sɔ̄lūɛ̄ī a̍ ku̍ā 
mɛ̍lɛ̄ka̍a̍ ndāa̍ sōōlūūwo̍ lo̍ŋ nda̍ŋ, fo̍ndāŋndā lāŋ kpo̍u̍ ā chō la̍ŋ hūnɔ̄ɔ̄ tɛ̄ɛ̄mbūū. 
Ma̍āŋndā nda̍ sōlī sa̍lāla̍ŋ o̍ mɛ̄lɛ̄ka̍ā ndāa̍ lo̍ la̍ŋ kpo̍u̍, lā chō hūnɔ̄ɔ̄ tāmbu̍, mī lā 
sīmnu᷄ŋ bi᷅l ŋ̄yɔ̄ɔ̍ kpo̍so̍ŋ. A̍ te̍le̍ŋ ko̍ŋ, wāŋnda̍ I̍sɔ̄lūɛ̄ī a̍ di̍mūl ni̍ŋ pēmbūŋ bɛ̄ndo̍ŋ 
āā, “Hu̍ŋ ku̍mbū na̍a̍,” o̍ ko̍ŋ kɔ̍ɔ̍lī, mā dīmu̍l pēmbūŋ pɔ̄mbɔ᷄ŋ āā, “Hu̍ŋ de᷅l na̍a̍ 
chōo̍.” 

Mɛl̄ɛk̄a̍ kīlu̍l Is̍ɔl̄ūɛi̍ ̍yāmɛi̍ ̍le̍ ndu̍ nyɛ ̄pālāa̍ tūsīo̍o̍ chōo̍ 
9Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, kāni̍ mi̍ lā kāndū yɔ̄ŋ wɔ̄ɔ̍ŋndo̍ tōsāa̍ 
Ki̍bīāā chi̍e̍e̍, lēni᷄ŋ nya̍ chō wɔ̄ kɛ᷅ ni̍, mīīŋga᷅ŋ bɛ̍ɛ̍ lā cho̍ kɔ̍ɔ̍lī le̍, hīōūwɔ̄ɔ̍ tu̍ŋ nya̍ 
chō lāchī a̍ la̍ŋ tōsāa̍ ni̍. Le̍ he̍ī, I̍ cho̍ tōsā mī ya̍a̍mɔ̍ɔ̍wa̍ ā hu᷄ŋ chi᷅ŋa̍la᷅ŋ nya̍ Ki̍bīāā 
chi̍e̍e̍. 

10I̍ cho̍ ya̍a̍mɔ̍ɔ̍wa̍ yɔ̄ŋ mā hu᷄ŋ chi᷅ŋa̍la᷅ŋ nya̍, mī to̍sa̍ mā tūsi̍ nya̍ nyɛ̄ pālāa̍ chōo̍, 
kāni̍ fo̍ndōle̍, le̍ yɔ̄ŋndā nyāla̍ wɔ̍ɔ̍ŋnda̍ŋ. I̍ cho̍ tōsā mī lɛ̄ŋnde̍ ī yīīna᷅ŋ na̍a̍ pi᷅lɛ̍ mī 

ī hu᷄ŋ de᷅l nya̍ chōo̍, mā tūsi̍ nya̍ nyɛ̄ pālāa̍ chōo̍, fo̍ndōle̍, le̍ yɔ̄ŋndā wɔ̄ɔ̍ŋndā nya̍ 
chō hīōūwɔ̄ɔ̍ lāchī a̍ tōsāa̍ la̍ŋ. 

11“I̍sɔ̄lūɛ̄ī o̍ wa̍ māwāā mɛ̄ɛ̍ nāū nda̍ pɛ̄ɛ̄kū ho̍ō nyɛ̄ kɛ̄ndɛ̄ kɛ̍ndɛ̄ le̍ mālūŋ 
ku̍a̍u̍wa̍ŋ nɛ̄īyo̍, le̍ te̍le̍ŋ o̍ te̍le̍ŋ ō chō ō bɛ̄ɛ̄ndīa̍ŋ, a̍ kɔ̄l ndɔ̄ɔ̍ kpo̍u̍ le̍ māālo̍ŋ nɛ̄īyo̍ 
wo̍ ō wā yɛ̍. Kɛ̍ I̍ cho̍ tōsā mī I̍sɔ̄lūɛ̄ī o̍ si̍mnu᷄ŋ mɛ̄ɛ̍ nāūvāā nda̍ wōū ha̍ā yɔ̄mnde̍ 
o̍ ŋ̄kɛ̄su̍, mā bɛ̄ɛ̄ndi̍a̍a̍ nda̍ le̍ wāa̍ wa̍ ā wā yɛ̍. Chu̍dā nda̍ I̍sɔ̄lūɛ̄ī a̍ cho̍ sīmnɔ᷄ŋ 
mɛ̄ɛ̍ nāūvāā nda̍ bɛ̄ɛ̄ndīāā ha̍ā le̍ wāa̍ wa̍ ā wā yɛ̍. 

12Mi̍ di̍mūl nya̍ ma̍a̍, wāŋnda̍ I̍sɔ̄lūɛ̄ī, lā tīu̍ to᷅nya̍a̍ tōsāa̍ mɛ̄ɛ̍ wāŋndo̍ ō sāŋ nu̍a̍ā 
tɔ̄lɔ̄ɔ̄ ndɔ̄ɔ̍ o̍ chīɛ̍i̍ ni᷄ŋ yɛ̍. O̍ ko̍ŋ, mī lā kōū dɛ̍nɛ̍ kɛ̍ndɛ̄ nya̍ nɔ̄ mī lā sɔ̄la̍ le̍ tūsi᷄ŋndo̍ 
o̍ dīōm nūu̍ bɛ̄ŋgu̍ wo̍. Te̍le̍ŋndo̍ ho̍ō nya̍ nɔ̄ ni̍, mī lā mīīŋgu̍ ya̍ o̍ ībūŋ, ya̍ Mɛ̍lɛ̄ka̍ 
nyāa̍ Ya̍a̍wɛ̄ɛ̄. Tē lā mīīŋgu̍ ya̍ o̍ ībūŋ pɛ̍, I̍ cho̍ tōsā mī sa̍lā nī bɛ̍ndōo̍ ō tōl nya̍ 
chōo̍, mɛ̄ɛ̍ pīɔ̍ɔ̍ ō tūāl nu̍a̍ā yɛ̍, ndu̍yɛ̍ mī chi̍i̍ndi̍a̍a̍ nya̍. 

13Kɛ̍ mi̍ lā lō o̍ ko̍ŋ mi̍ lā sāŋ dɛ̍nɛ̍ wɔ̍ɔ̍ŋndo̍. Ndu̍yɛ̍ mɛ̄ɛ̍ nya̍ sa᷄ŋ dɛ̍nɛ̍ wɔ̍ɔ̍ŋndo̍, 
mi̍ lā kūāū ka̍fāla̍ŋ, ndu̍yɛ̍ o̍ ko̍ŋ kɔ̍ɔ̍lī, mi̍ lā dīā kɔ̄mndē nya̍ sɔ̄la̍ o̍ chōōlā nyāla̍ŋ 
ni᷄ŋ nde̍ŋ. “Yɔ̄ŋi̍ nya̍ a̍a̍ ti̍i̍nda̍ŋ ya̍ Mɛ̍lɛ̄ka̍ yɛ̍, mi̍ lā tīīnda᷄ŋ nyɛ᷅m nya̍ŋ chɔ̄ūwo̍ŋ, 
o̍ ko̍ŋ kɔ̍ɔ̍lī, a̍ so̍vɛ̄i̍ya̍a̍ nyāa̍ kpāāyāā bɛ̍ndūa̍a̍ le̍ nya̍ māndāa̍. 

14Le̍ he̍ī, I̍ cho̍ tōsā mī ya̍a̍mɔ̍ɔ̍wa̍ ā hu᷄ŋ chi᷅ŋa̍la᷅ŋ wa̍nāā nyāa̍ a̍ sɔ̍ŋgɔ̄ɔ̍, ndu̍yɛ̍ 
kpākīla̍ nyāla̍ ka̍lā ka̍lālā bɛ̄ŋnda̍ŋ kpo̍u̍, mā pēsi̍ pe̍si̍ la̍ŋ. Ī yɔ̄nūŋ ni̍ŋ ko̍ a̍ nya̍, 
mɛ̄ɛ̍ i̍ yɔ̍nu̍ŋ a̍ chi̍e̍e̍ bɛ̍ndōo̍ Bɛ̄ta̍a̍bɛ̄l, bōōndi̍i̍ Māsāa̍ Si̍a̍li̍māŋ o̍ kɔ̍ de᷅l ndu̍ chōo̍ 
a̍ sɔ̍ŋgɔ̄ɔ̍ mbo̍ tɛ̄ɛ̄mbūū ndu̍ kpo̍u̍ ve̍ yɛ̍. O̍ sɔ̍ŋgɔ̍ kōŋ ni᷄ŋ, wāŋ lāāndūāā nda̍ a̍a̍ nɔ̍ 
chɛ̄lɛ̄kpi̍a̍a̍ o̍ lābā wa̍ ni̍, chɛ̄lɛ̄kpi̍a̍a̍ ndāā ka̍ŋ ni̍, ma̍ dīū nda̍ kpo̍u̍, ō nda̍ bīī ko̍, ā 
vīɔ̄l ndu̍ lɛ̄ŋ ō wū. 

15Nu̍a̍ā ko̍ i̍ yɔ̍nūŋ ni̍ŋ a̍ nya̍ ni̍, nya̍ wāŋnda̍ Bɛ̍tɛ̄ɛ̄l, kāni̍ fo̍ndōle̍, yɔ̄ŋndā 
wɔ̄ɔ̍ŋndā nya̍ chō tōsāa̍ la̍ŋ lā chō lā bɔ̄ɔ̍. Ndu̍yɛ̍ tē pāa̍le̍ le̍ŋ lē fūūlu̍u̍ pɛ̍, māsā 
bɛ̍ndōo̍ I̍sɔ̄lūɛ̄ī o̍ nɔ̍lā ni̍ŋ mbō hɛ̄lu᷄ŋ te̍, ā chō ndu̍ dīyɔ̄ɔ̄.” 

Hōōsi̍a̍ā 11 

A̍ Kāālā Mɛl̄ɛk̄a̍ chɔm᷄ le̍ wānāā ndūa̍a̍ kɛɛ̍ ̍ndu̍ dīōm nda̍ wo̍ o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Ō cho̍ ha̍ū le̍, ya̍ I̍ ka̍ndu̍ I̍sɔ̄lūɛ̍i̍ kāālāa̍ chɔ̄mndo̍ le̍, 
sīndɛ̄ pa̍, bōōndi̍i̍ o̍ wa̍ wɔ̄ chūāāmbɔ̄ pɔ̄mbɔ̄ ve̍. Mi̍ chu̍ā ndu̍ māā po̍ ni̍, mi̍ lo᷅ o̍ 
ko̍ŋ mi̍ so̍lī ndu̍ nāa̍ o̍ wa̍ I̍chi̍pī wa̍. 

2Kɛ̍ ma̍ lō o̍ ko̍ŋ ma̍ kɛ̄ɛ̄ ya̍, mɛ̄ɛ̍ ya̍ I̍ ve̍e̍lu̍ nda̍ kpo̍u̍ le̍ mī to̍sa̍ mā nāŋnu̍ŋ ya̍ o̍ 
ībūŋ, le̍nde̍ nda̍ chɔ̄ɔ̄lū ya̍ fāŋa᷄ŋ o̍ ŋ̄dīāl ni̍. Ma̍ lō o̍ ko̍ŋ, ma̍ mūli᷄ŋ sa̍lāla̍ŋ sōlīo̍o̍ 
o̍ Bāāl lo̍, O̍ ko̍ŋ kɔ̍ɔ̍lī, mā lūām nyɛ᷅m chūŋ kɛ̄ndɔ᷄ŋ o̍ nyɛ̄m chēle̍ŋ nda̍ sōōlūū māā 
mɛ̄lɛ̄ka̍ā nda̍ wo̍ŋ ndo̍. 

3Ya̍ ma̍nda̍ I̍sɔ̄lūɛ̍i̍ ni̍, mi̍ so̍lī ndu̍ lēni᷄ŋ. Tē ō wa̍ māā īsɔ̄ɔ̍ pɛ̍, mɛ̄ɛ̍ wāŋndo̍ pɛ̄ɛ̄kū 
nu̍a̍ā chūā ndɔ̄ɔ̍ kɔ̄la̍ŋ, mbō lo̍ ndu̍ māndāa̍ ha̍a̍a̍, mbō fūla̍ lēni᷄ŋ yɛ̍, le̍nde̍ ya̍ I̍ 
ma̍nda̍ ndu̍ ni̍. Kɛ̍ mbo̍ kɛ̄ɛ̄ le̍ sīnāa̍ māā ya̍ Mɛ̍lɛ̄ka̍, ya̍ ma̍nda̍ ndu̍ ni̍ mi̍ so̍lī nda̍ 
lēni᷄ŋ. 

4Mi̍ lo̍ o̍ ko̍ŋ, mi̍ na̍nu᷄ŋ ndu̍ o̍ ībūŋ a̍ ndu̍ sɔ̄ɔ̍ŋ kɛ̍ndɔ᷄ŋ tōsāllo̍, o̍ ko̍ŋ kɔ̍ɔ̍lī mī chɔ᷅m 
ndu̍ kāālāa̍. Mɛ̄ɛ̍ kāla̍ chūa̍a̍ ō wā nu̍a̍ā a̍ chūā ndɔ̄ɔ̍, tē ō wa̍ cha᷄ŋndo̍ pɛ̍, ō chūa̍ 
ndu̍ ō hāndu̍ŋ ndu̍ o̍ chōŋgu̍, O̍ ko̍ŋ kɔ̍ɔ̍lī, tē yīa̍a̍ŋ mā wa̍ ndu̍ nɛ̄īyo̍ pɛ̍, ō cha᷄l ō 
ke̍ ndu̍ nyɛ̄ dīa̍a̍ yɛ̍, le̍nde̍ ya̍ I̍ bi̍ī I̍sɔ̄lūɛ̍i̍ ni̍.” 

5“Kɛ̍ a̍ ko̍ŋ kpo̍u̍, ā chɛ᷄l mā mīīŋgu̍ ya̍ o̍ ībūŋ te̍. Le̍ he̍ī, I̍ cho̍ tōsā mā mīīŋgu̍ a̍ nda̍ 
o̍ chɛ̄le̍ŋ ni᷄ŋ I̍chi̍pī, ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mā wa̍ Āsi̍i̍līāŋnda̍ o̍ bā bɛ̄ŋgu̍. 

6I̍ cho̍ tōsā mī ya̍a̍mɔ̍ɔ̍wa̍ hu᷄ŋ de᷅l chi̍e̍e̍ŋ nda᷄ŋ chōo̍, ma̍ pēsi̍ pe̍si̍ dīōlā sāāsāla̍ 
ba̍lu̍ chi̍e̍e̍ŋ nda᷄ŋ nda̍ŋ, ndu̍yɛ̍ o̍ ko̍ŋ kɔ̍ɔ̍lī mā tɛ̄ɛ̄mbu̍u̍ nda̍ kpo̍u̍. Tūūlā ndāla̍ŋ 
kpo̍u̍ lā chō hūnɔ̄ɔ̄ tāmbu̍. 

7Mi̍ chu̍ā wāŋnda̍ I̍sɔ̄lūɛ̄ī māā wānāā nīa̍a̍ nda̍ chō ni̍, kɛ̍ ma̍ kɛ̄ɛ̄sīāā a̍ kɔ̄ltā ndāla̍ŋ 
kpo̍u̍ le̍ ya̍ Mɛ̍lɛ̄ka̍ kīɔ̍ɔ̍. Kɛ̍ te̍le̍ŋ cho̍ hūnɔ̄ɔ̄ fūūlūū, ā chāŋ ni̍ŋ le̍ mālāa̍ le̍ wāna̍ 
fa̍ŋa̍ nda̍ wōlɔ̄ɔ̄lā lūsūlāāla̍ cho̍ nda̍ o̍ lēbōl ta̍ŋ, kɛ̍ ā sɔ̍lā ni̍ŋ wa̍nā o̍ wa̍nā o̍ fa̍ŋā 
nda̍ la̍ŋ ni̍ŋ o̍ lēbōl te̍ la̍ŋ. 

8“Wāŋnda̍ I̍sɔ̄lūɛ̄ī, mi̍ chē bɛ̍ɛ̍ mi̍ lā kɛ̄ɛ̄ ya̍, kɛ̍ I̍ me̍l nya̍ le̍nde̍ wa̍ŋ wa̍ŋ te̍. I̍ nɔ̍lā 
mī fa̍ŋa̍ nya̍ bāa̍ chōo̍ le̍nde̍ mī chi̍i̍ ni̍ko̍ a̍ nya̍ le̍. I̍ ve̍sā kōllo̍ mī tɛ̍ɛ̍mbu̍u̍ nya̍ 
mɛ̄ɛ̍ ya̍ I̍ tɛ̍ɛ̍mbu̍u̍ wāŋnda̍ A̍di̍māā yɛ̍ le̍. I̍ nɔ̍lā mī bi̍ī nya̍ mɛ̄ɛ̍ ya̍ I̍ bi̍ī wāŋnda̍ 
Sɛ̍bo̍yīm yɛ̍ le̍. I̍ bi̍ī kɔ᷅llo̍ mī to̍sa̍ ke̍ŋ a̍ nya̍ le̍, fo̍ndōle̍, kāālā ya̍ I̍ nɔ̍ le̍ nya̍ wo̍ ō 
chō ō bɔ̄ɔ̍. 

9Ā yɔ̍ŋ bɛ̍ɛ̍ mī dɔ̍ɔ̍nu᷄ŋ tu̍mbe̍ a̍ nya̍ o̍ ka̍lā ka̍lā, I̍ tu̍sī nya̍ nyɛ̄ pālāa̍ chōo̍ mɛ̄ɛ̍ ya̍ 
I̍ dɔ̍u̍nu᷄ŋ tu̍mbe̍ yɛ̍ le̍. I̍ bi̍ī lɛ̍ kɔ̄llo̍ mī tɛ̍ɛ̍mbu̍u̍ I̍sɔ̄lūɛ̍i̍ le̍nde̍ le̍, kāni̍ fo̍ndōle̍, ya̍ 
Mɛ̍lɛ̄ka̍ ya̍ cho̍ ni̍, yīya᷄ŋ nūu̍ o̍ cho̍ māā yīya᷄ŋ wāna̍ chi̍e̍e̍ le̍. Mi̍ chē bɛ̍ɛ̍ mi̍ wa᷅ nya̍ 
tɛ̄ɛ̄ŋ, kɛ̍ wānā di̍a̍ndāa̍ ya̍ chō nya̍ tɛ̄ɛ̄ŋ ni̍. I̍ nɔ̍lā mī dɔ̍u̍nu᷄ŋ tu̍mbe̍ a̍ nya̍ mī 
tɛ̍ɛ̍mbu̍u̍ nya̍ le̍nde̍ kpo̍u̍ le̍. 

10“Te̍le̍ŋ cho̍ fūūlūū, mī hu̍ŋ wa᷅ ya̍a̍mɔ̍ɔ̍wa̍a̍ wānāā nīa̍a̍ pɛ̄ɛ̄līa̍a̍ chōo̍, mɛ̄ɛ̍ 
kpɔ̍kūŋ fɔ̍ŋndɔ̍ɔ̍ ō bīī nu̍a̍ā nyɔ̄ɔ̍ mbō wa̍ ndu̍ pɛ̄ɛ̄līa̍a̍ chōo̍ yɛ̍. A̍ te̍le̍ŋ ko̍ŋ, 
chūāūwāā nīa̍a̍ kpo̍u̍ ā chō mīīŋgū nāa̍ ya̍ Mɛ̄lɛ̄ka̍ Ya̍a̍wɛ̄ɛ̄ chu̍a̍. Ā chō chɔ̄nɔ᷄ŋ ba᷅ 
pāa̍le̍ŋ lē dēllo̍, mā hīŋ a̍ nyīīyāa̍ kpa᷅kpā. 

11Mī ha̍ā chɛ᷄ŋ vɛ̍lɛ̄ o̍ lɛ̄ŋndē I̍chi̍pīle̍ŋ ni᷄ŋ ku̍ndā bɛ̄ndōo̍ mā hīŋ a̍ nyīīyāa̍, o̍ ko̍ŋ 
kɔ̍ɔ̍lī, mī ha̍ā chɛ᷄ŋ vɛ̍lɛ̄ o̍ lɛ̄ŋndē Āsi̍i̍līāāle̍ŋ ni᷄ŋ ku̍ndā bɛ̄ndōo̍ mā hīŋ a̍ kīlta̍ŋ. O̍ 
ko̍ŋ, nda̍ kpo̍u̍ mī mi̍ŋgi̍ nda̍ vɛ̄lɛ̄ o̍ chi̍e̍e̍ŋ nda᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̄ ya̍ di̍mi̍ ni̍.” 

Mɛl̄ɛk̄a̍ kīlu̍l wāŋnda̍ Is̍ɔl̄ūɛī̄ a̍ wāŋnda̍ Chu̍dā yāmɛi̍ ̍le̍ nda̍ nyɛ ̄pālāa̍ tūsīo̍o̍ chōo̍ 
12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī a̍ lo̍ o̍ ko̍ŋ ma̍ sīmnu᷄ŋ wa̍nāā 
lāchōōwā ya̍ Mɛ̍lɛ̄ka̍ o̍ hɔ̄l, ndu̍yɛ̍ ma̍ sīmnu᷄ŋ wa̍nāā hūīyāā ŋ̄wāŋ. O̍ ko̍ŋ kɔ̍ɔ̍lī, mi̍ 
wāŋnda̍ Chu̍dā nda̍ wā hīōūwɔ̄ɔ̍ lāchī a̍ ya̍ Mɛ̍lɛ̄ka̍ cho̍ sa̍kpō, ndu̍yɛ̍ mi̍ wa᷅ 
Mɛ̄lɛ̄ka̍ dīāndāa̍ wo̍ dīōmndo̍ sōlīo̍o̍.” 

Hōōsi̍a̍ā 12 

1“Nyɛ̄ o̍ nyɛ̄ wāŋnda̍ I̍sɔ̄lūɛ̄ī a̍ cho̍ nūūvīa̍a̍, hūēīyīī fo̍ndūe̍i̍ ko̍ni̍ o̍ cho̍ ni̍. Ndu̍yɛ̍ 
nyɛ̄ o̍ nyɛ̄ nda̍ nīīlū kɔ̄lta̍ŋ kɔ̄ɔ̄lī, ō chō māchūāā mɛ̄ɛ̍ wāŋndo̍ ō wā nu̍a̍ā hūēīye̍ 
kīlta̍ŋ kɔ̄ɔ̄lī yɛ̍. Le̍ te̍le̍ŋ o̍ te̍le̍ŋ ā chō hīōūwɔ̄ɔ̍ lāchī a̍ wāŋnda̍ hūīyo̍, ndu̍yɛ̍ o̍ ko̍ŋ 
kɔ̍ɔ̍lī, mā dēl wa᷅ŋnda̍ chōo̍ le̍ nda̍ nyɛ̄m nda᷄ŋ pōōndi̍a̍a̍ o̍ lābā. Ā bīī pɛ̍ ā tōsa̍ 
chɛ̄la᷅ŋ lēyākōo̍ a̍ wāŋnda̍ Āsi̍i̍līāā, kɛ̍, mā mālnu᷄ŋ, mā kūā chu̍ɛ̍i̍mā ɔ̍līfīi̍ma̍ nda᷄ŋ 
pīsīo̍o̍ wāŋnda̍ I̍chi̍pī o̍ bā.” 

2Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ sūɛ̍i̍ īkālā ka̍lā a̍ wāŋnda̍ Chu̍dā. Ndu̍yɛ̍ ō dīmi̍ māā ō chō 
yu̍ŋgu̍ Che̍kɔ̍pū wo̍ nyɛ̄ pālāa̍ tūsī chōo̍, fo̍ndōle̍, le̍ yɔ̄ŋndā wɔ̄ɔ̍ŋndā nda̍ chō 
tōsāa̍ la̍ŋ. Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nda̍ tōsa̍, ā chō hūnɔ̄ɔ̄ pāāwā kōŋ chūā. 

3Wāŋnda̍ I̍sɔ̄lūɛ̄ī, ka̍a̍ Che̍kɔ̍pū fi̍nyā ndā ma̍mā wo̍, ndu̍ nda̍ tōl kɔ̄ɔ̄lī ni̍. Che̍kɔ̍pū 
ndu̍ o̍o̍ vi̍lu̍ŋ ndɔ̍ bɛ̍ɛ̍ le̍, mbo̍ kāndū sɔ̍ŋgɔ̄ɔ̍ a̍ I̍īsɔ̄ bɛ̍ ndɔ̄ kālā nda̍ o̍ dēmbē. Ndu̍yɛ̍ 
mɛ̄ɛ̍ o̍ ve̍lu᷄ŋ mbo̍ sūl lāŋu̍nɔ̄ ka̍lā, mbo̍ sɔ̄ŋgā vɛ̄lɛ̄ a̍ Mɛ̄lɛ̄ka̍. 

4Mbo̍ sɔ̄ŋgā a̍ ki̍i̍la̍nɔ̍ Mɛ̄lɛ̄ka̍a̍, ndu̍yɛ̍ mbo̍ yām ki̍i̍la̍nɔ̍ Mɛ̄lɛ̄ka̍ kōŋ. O̍ ko̍ŋ kɔ̍ɔ̍lī, 
mbo̍ chāŋ nāa̍ Mɛ̄lɛ̄ka̍ chūā, mbo̍ nyūnā Mɛ̄lɛ̄ka̍ le̍ mbō dɔ̄ū ndu̍ sa̍lā. Mi̍ Mɛ̄lɛ̄ka̍ 
hūŋ nāa̍ ndu̍ chu̍a̍ Bɛ̍tɛ̄ɛ̄l, mbo̍ hu᷄ŋ so̍ō nāa̍ ndu̍ chu̍a̍ lo̍ŋ. 

5Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ndu̍ so̍ō sūɛ̍i̍ ke̍ŋ nāa̍ ndu̍ chu̍a̍ ni̍. Ndu̍yɛ̍ 
Mɛ̄lɛ̄ka̍ kōŋ, dīōlā ndɔ̄la̍ na̍a̍ ŋ̄ nɔ̄ mī ŋ̄ vēēlu̍ ndu̍ o̍ sōōlūūwo̍ ni᷄ŋ nda̍ŋ, la̍ŋ la̍ cho̍ 
ni̍, āā Mɛ̄lɛ̄ka̍ Ya̍a̍wɛ̄ɛ̄. 

6Le̍la̍ŋ nya̍ yu̍ŋgu̍ Che̍kɔ̍pū wo̍, lā mīīŋgu̍ nāa̍ Mɛ̄lɛ̄ka̍ nyāa̍ chūā, mī lā dɔ̄ū tīīnda̍ŋ 
nyāa̍ o̍ ndu̍ ni̍ŋ. Lā tūsi̍ŋ o̍ dīōm ndɔ̄ɔ̍ bɛ̄ŋgu̍, ndu̍yɛ̍ mī lā wa̍ ndu̍ o̍ hɔ̄l sa̍kpō, o̍ 
ko̍ŋ kɔ̍ɔ̍lī, mī lā chu᷄m ndu̍ o̍ īsɔ̄ɔ̍ o̍ īsɔ̄ɔ̍ ni᷄ŋ, le̍ te̍le̍ŋ o̍ te̍le̍ŋ. 

Mɛl̄ɛk̄a̍ hīōū lāchī a̍ wāŋnda̍ Is̍ɔl̄ūɛi̍ ̍yāmɛi̍ ̍kīlūllo̍ le̍ nda̍ nyɛ ̄pālāa̍ tūsīo̍o̍ chōo̍. 
7Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāā lēyākūa̍a̍ I̍sɔ̄lūɛ̄ī a̍ cho̍ wāŋnda̍ ka̍fālā tōsāllo̍ 
o̍ wɔ̄ŋgūla̍ŋ ni̍ŋ. Ā chɛ᷄ŋ pɛ̍ ā chūa̍ sēke̍lēi̍la̍ wɔ̍ɔ̍ŋnda̍ŋ le̍ wāŋnda̍ dīo̍o̍ o̍ wɔ̄ŋgūla̍ŋ 
ni᷄ŋ, 

8o̍ ko̍ŋ kɔ̍ɔ̍lī, mā dīmī āā, ‘Yākōle̍ŋ lē nɔ̄ tɔ̄nɔ̄ɔ̍ bɔ̄ɔ̍. Yākōle̍ŋ lē tōsa̍, mi̍ ŋ̄ sūl, mi̍ ŋ̄ 
pīālnu᷄ŋ la̍di̍o̍. Ndu̍yɛ̍ o̍ yākōle̍ nāāle̍ŋ nde᷅ŋ ni᷄ŋ, wānā o̍ wānā nɔ̍lā mbō dīmi̍ māā 
ka̍fālā wāā nu̍a̍ā le̍ nda̍ tōsa̍l la̍ le̍.’ 

9Kɛ̍ ndu̍yɛ̍ nya̍ wāŋnda̍ I̍sɔ̄lūɛ̄ī, ya̍ Mɛ̍lɛ̄ka̍ Ya̍a̍wɛ̄ɛ̄ ya̍ cho̍ Mɛ̄lɛ̄ka̍ nyāa̍ ni̍, o̍ so̍li̍ 
nya̍ o̍ lɛ̄ŋndē I̍chi̍pīle̍ŋ ni᷄ŋ ndo̍. Le̍ nyɛ̄ nya̍ chō tōsāa̍ wo̍, I̍ cho̍ tōsā mī lā mīīŋgu̍ 
vɛ̄lɛ̄ lūa̍a̍ŋ o̍ tɛ̍ndɛ̄i̍la̍ŋ ni᷄ŋ, mɛ̄ɛ̍ nya̍ lɔ̄l o̍ tɛ̍ndīi̍la̍ŋ ni᷄ŋ a̍ te̍le̍ŋnda̍ nyāla̍ 
lābɔ̄ŋa᷅ŋnda̍ŋ yɛ̍. 

10“Mi̍ vi̍ām wānāa̍ su̍a̍ā le̍ ya̍ wa̍ nāa̍ nya̍ chūā a̍ yōōŋgūlā nīla̍ŋ, mi̍ chɔ᷅m nda̍ 
yi̍lāŋndā bɔ̄ɔ̍ bɔ̍ɔ̍, ndu̍yɛ̍ o̍ ko̍ŋ kɔ̍ɔ̍lī, mi̍ ke᷅ vɛ̄lɛ̄ nda̍ sīlālā bɔ̄ɔ̍ bɔ̍ɔ̍ o̍ tāle̍la̍ŋ ni᷄ŋ le̍ 
nyā. 

11Kɛ̍ a̍ ko̍ŋ kpo̍u̍, mi̍ lā wā wɔ̄ hīōūwɔ̄ɔ̍ lāchī a̍ nyɛ̄m fo̍ndo᷄ŋ sōōlūūwo̍ Ki̍li̍a̍a̍dī 
chi̍e̍e̍, o̍ ko̍ŋ kɔ̍ɔ̍lī, mī lā sōlī na̍u̍vāā fɔ̍ŋndu̍a̍a̍ sa̍lāla̍ŋ o̍ nyɛ̄m mu᷅ŋ ndo̍. Kɛ̍ ndu̍yɛ̍ 
wānāa̍ cho̍ ka̍ŋ nyɛ᷅m mu᷅ŋ sōōlūūwo̍ wa̍ ki̍nɛ̍i̍, ā chō hūnɔ̄ɔ̄ pīɔ̍mndo̍ sɔ̄lā. Ndu̍yɛ̍ 

ma̍āŋndā nda̍ chō la̍ŋ sa̍lāla̍ŋ sōlīo̍o̍ lēchōo̍ la̍ŋ, la̍ŋ kpo̍u̍ lā chō hūnɔ̄ɔ̄ sīmnɔ᷄ŋ 
mɛ̄ɛ̍ pōūta̍ŋ lā wā nu̍a̍ā ku̍ndāla̍ŋ o̍ hōo̍la̍ŋ ni᷄ŋ yɛ̍.” Nyɛ̄ Mɛ̄lɛ̄ka̍ dīmi̍ wo̍ cho̍ ko̍ŋ 
ni̍. 

12Bōōndi̍i̍ Che̍kɔ̍pū fi̍nyā nāā ma̍mā o̍ wa̍ bɛ̄ ndɔ̍ nyāānɔ᷄ŋndo̍ ve̍, mbo̍ kūānu᷄ŋ o̍ 
lɛ̄ŋndē Mɛ̄sōpōte̍e̍mīāāle̍ŋ ni᷄ŋ. Le̍ mbō sɔ̄la̍ la̍nɔ̍ɔ̍ mɛ̄ɛ̍ mbo̍ sāŋgā fɛ̍ɛ̍ŋ sa̍ŋgāa̍ 
pīla̍. Le̍ wɔ̄sīlā fāŋgā ō chō sāa̍ wānā ko̍ŋ māndāa̍ le̍ mī wānā ko̍ŋ ō ke̍ ndu̍ chūā 
ndɔ̄ɔ̍ māā la̍nɔ̍. 

13O̍ ko̍ŋ kɔ̍ɔ̍lī, mi̍ ī yɔ̄nu᷄ŋ mi̍ wāŋnda̍ I̍sɔ̄lūɛ̄ī a̍ ku̍ā I̍chi̍pī, ma̍ kɔ̍ si̍mnu᷄ŋ chīa̍a̍ lo̍ŋ. 
Mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ wāna̍ su̍a̍ā le̍ ndu̍ wo̍, le̍ mbō kɔ̍ so̍lī nda̍ o̍ chɛ̄lē lēŋ ni᷄ŋ, 
ndu̍yɛ̍ mbō mānda̍ nda̍. 

14Kɛ̍ mi̍ wāŋnda̍ I̍sɔ̄lūɛ̄ī tɛ̍ɛ̍mbūū Mɛ̄lɛ̄ka̍ Ya̍a̍wɛ̄ɛ̍ kɔ̄l, ma̍ tōsā mbo̍ dūāūnu᷄ŋ 
tu̍mbe̍ a̍ nda̍ o̍ ka̍lā ka̍lā. Le̍ he̍ī, ā chō hūnɔ̄ɔ̄ dɛ̍nɛ̍ pa̍lāa̍ sɔ̄lā le̍ yɔ̄ŋndā ndāla̍ 
wɔ̍ɔ̍ŋnda̍ŋ. Māsānɔ̄ɔ̍ Mɛ̄lɛ̄ka̍ ndāa̍ chō nda̍ hūnɔ̄ɔ̄ nyɛ̄ pālāa̍ tūsī chōo̍, mbō pāāwa̍ 
nda̍ le̍ dīōlā ndɔ̄la̍ nda̍ tɛ̄ɛ̄mbu̍u̍ lābɛ̄ɛ̄ la̍ŋ. Ā nɔ̄ mā sɔ̄la̍ pīɔ̍mndo̍ le̍ nyɛ̄ nda̍ tōsa̍ 
wo̍. 

Hōōsi̍a̍ā 13 

Mɛl̄ɛk̄a̍ kīlu̍l Is̍ɔl̄ūɛi̍y̍a̍ yāmɛi̍̄ mɛɛ̄l̄ɛī ̍le̍ nda̍ nyɛ ̄pālāa̍ tūsīo̍o̍ chōo̍ 
1I̍sɔ̄lūɛ̍i̍ya̍ ki̍nɛ̍i̍, yu̍ŋgu̍ E̍fi̍lūēm ndo̍, ndu̍ nda̍ a̍a̍ chu̍a̍ ni̍ māā yu̍ŋgu̍ kpāāyā 
bɛ̍ndū. Tē yu̍ŋgu̍ E̍fi̍lūēm ndo̍ ndu̍ o̍o̍ so̍ō pɛ̍, yu̍ŋgu̍la̍ tɔ᷅la̍ I̍sɔ̄lūɛ̍i̍ya̍ kpo̍u̍ 
sīōōŋnde̍ ndi̍ i̍i̍ bi̍ī nda̍ ni̍. Kɛ̍ mi̍ yu̍ŋgu̍ E̍fi̍lūēmndo̍ ā lō o̍ ko̍ŋ ma̍ kɛ̄ɛ̄ Mɛ̄lɛ̄ka̍, ma̍ 
mūli᷄ŋ Bāāl sōōlūūwo̍ māā mɛ̄lɛ̄ka̍ nda̍. Le̍ he̍ī, nda̍ kpo̍u̍ ā chō hūnɔ̄ɔ̄ pīɔ̍mndo̍ 
sɔ̄lā. 

2Ndu̍yɛ̍ ma̍ wā wɔ̄ bɛ̍ɛ̍ hi̍o̍u̍wɔ̄ɔ̍ lāchī kɛ᷅ a̍ yɔ̄ŋndā wɔ̄ɔ̍ŋnda̍ŋ tōsāa̍, ka̍ni̍o̍ŋ 
tēēŋgīa̍a̍ mā tūūlīāā nyɔ̍ɔ̍ŋ, mā sōōlūū mu̍ŋ māā mɛ̄lɛ̄ka̍ā ndā. Ā bīī pɛ̍ ā tēēŋgi̍a̍a̍ 
ka̍ni̍ŋ hu̍mbo᷄ŋ nda̍ pi̍la̍ tōōsi̍a̍a̍ nyɔ̄ɔ̍ŋ a̍ bālā ndāla̍ŋ nyɛ̄ kɛ̄ndɛ̄ kɛ̍ndɛ̄, ā sīīŋgu̍u̍ 
mu̍ŋ māā mɛ̄lɛ̄ka̍ā ndā. Mi̍ wāŋnda̍ dīmī āā, “Wāŋnda̍ ha̍ā, wāŋndā chīe̍e̍ya̍ nda̍ 
sōlī sa̍lāla̍ŋ o̍ mɛ̄lɛ̄ka̍ā ndāa̍ lo̍ ni̍. Ndu̍yɛ̍ o̍ ko̍ŋ kɔ̍ɔ̍lī, mɛ̄lɛ̄ka̍ā ndāa̍ nda̍ tōōsi̍a̍a̍ 
māā lānāū wa̍, tē ā wa̍ nda̍ sōōlūūwo̍ pɛ̍, sōndōla̍ŋ nda̍ sɔ̄sā nda̍ ni̍. 

3Le̍ he̍ī, wāŋnda̍ ha̍ā ā chō hūnɔ̄ɔ̄ lō o̍ lēpīlɛ̍ ni᷄ŋ pɛ̍, mɛ̄ɛ̍ mɔ᷄mndo̍ ō wā nu̍a̍ā tōlɔ̄ɔ̍ 
mbō kīōlu̍ sɔ̍ yɛ̍. Mɛ̄ɛ̍ yu̍mbu̍ yu̍mbo̍o̍ ō lo̍ nu̍a̍ā o̍ lēpīlɛ̍ ni᷄ŋ wānā chi᷅ lɛ̍ ndu̍ le̍ yɛ̍, 
le̍nde̍ i̍ yɔ̍nūŋ ni̍ŋ a̍ nda̍ ni̍. Ya̍a̍mɔ̍ɔ̍wa̍ chō nda̍ hūnɔ̄ɔ̄ bāsɔ̄ɔ̄ tɛ̍ɛ̍, mɛ̄ɛ̍ hūēīye̍ ī bāsū 
nu̍a̍ā fu̍e̍ēŋnde̍ lɛ̄ŋ mī ī kūɛ̄ɛ̄nu᷄ŋ a̍ ndi̍ yɛ̍. Mɛ̄ɛ̍ ku᷄mnde̍ ī nu̍a̍ā lēpīlɛ̍ pɛ̍, wānā chi᷅ 
lɛ̍ ndi̍ le̍ yɛ̍, le̍nde̍ nda̍ lō ni̍ŋ ni̍.” 

4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ 
nyāa̍ ni̍, o̍ so̍li̍ nya̍ o̍ chɛ̄le̍ŋ ni᷄ŋ I̍chi̍pī wo̍. Lā nɔ̍ mɛ̍lɛ̄ka̍ o̍ mɛ̄lɛ̄ka̍ chēle̍ŋ o̍ ya̍ kɔ̍ɔ̍lī 
le̍. Ya̍ Mɛ̍lɛ̄ka̍, ya̍ pīlɛ̍ kpe̍ cho̍ wāna̍ nyā pi̍ŋīa̍a̍ ni̍. 

5Bōōndi̍i̍ nya̍ wa̍ o̍ lɛ̄ŋndē po̍lte̍ŋ ni᷄ŋ o̍ fo̍ndāŋ vēsɛ̍i̍ bɛ̍ndōo̍ ve̍, ya̍ lo̍ nya̍ māndāa̍ 
ni̍, ha̍a̍a̍ mi̍ lā fāŋa᷄ŋ ndo̍ŋ. 

6Kɛ̍ mɛ̄ɛ̍ nya̍ hīŋ o̍ lɛ̄ŋndē kɛ̄ndɛ̄le̍ŋ ni᷄ŋ, mi̍ lā wā dīo̍o̍ mī lā pūm, o̍ ko̍ŋ kɔ̍ɔ̍lī, mī 
lā sɔ̄lā nyɛ̍ nya̍ hāū bā wo̍, mi̍ lā lō o̍ ko̍ŋ mi̍ lā dūāūnu᷄ŋ yo̍ŋgāa̍, mi̍ lā pūɛ̄ɛ̄nu᷄ŋ a̍ 
ya̍ o̍kɔ̄ɔ̄. 

7Le̍ he̍ī, I̍ cho̍ nya̍ hūnɔ̄ɔ̄ chīŋa̍la᷅ŋ mɛ̄ɛ̍ kpɔ̍kūŋndo̍ ō chīŋa̍la᷅ŋ nu̍a̍ā vīsīo̍o̍ le̍ ndu̍ 
sɛ̄ɛ̄sīa̍a̍ yɛ̍. Mɛ̄ɛ̍ tāmbi̍llo̍ ō hīnī nu̍a̍ā mɛ̄ŋgɛ̄lāa̍ o̍ kāŋ vīsīo̍o̍, tē ō chē ndɔ̍ɔ̍ vīsīo̍o̍ 
pɛ̍, ō de᷄l ndu̍ chōo̍ yɛ̍, le̍nde̍ ya̍ I̍ cho̍ nya̍ wā mɛ̄ŋgɛ̄lāa̍, le̍ nya̍ dēlɔ̄ɔ̍ chōo̍ ni̍. 

8Mɛ̄ɛ̍ vīsī bīyāa̍ chūālē ndɔ̄le̍ŋ lē lāāsīāŋ nu̍a̍ā mbō cha᷄l mɛ̄ŋgɛ̄lāa̍ a̍ hi̍i̍lɛ̍i̍ ke̍ŋ tē 
ō chē dɔ̍ɔ̍ vīsīo̍o̍ pɛ̍, ō de᷄l ndu̍ chōo̍ ō sɛ̄ɛ̄si̍a̍a̍ ndu̍ yɛ̍, le̍nde̍ ya̍ I̍ chīŋa̍la᷅ŋ nya̍ ni̍ŋ 
ni̍. Mɛ̄ɛ̍ kpɔ̍kūŋndo̍ ō dēl nu̍a̍ā vīsīo̍o̍ chōo̍, mbō yēm ndu̍ kɛ̄se̍i̍ o̍ fōōfōo̍ chōo̍ yɛ̍, 
le̍nde̍ ya̍ I̍ de᷅l ni̍ŋ nya̍ chōo̍ ni̍, ndu̍yɛ̍ mī sɛ̍ɛ̍si̍a̍a̍ nya̍, mɛ̄ɛ̍ vīsī bīyāa̍ ō sɛ̄ɛ̄sīāā 
nu̍a̍ā vīsīo̍o̍ yɛ̍. 

9“Wāŋnda̍ I̍sɔ̄lūɛ̄ī, bōōndi̍i̍ ya̍ Mɛ̄lɛ̄ka̍ hīŋ nya̍ tɛ̄ɛ̄mbūū ve̍ ī fūūlu̍u̍, kāni̍ fo̍ndōle̍, 
le̍ mɛ̄ɛ̍ nya̍ kɛ̄ɛ̍ ya̍ dīōm, ya̍ wa᷅na̍ nyā ma̍lāa̍ yɛ̍. 

10Kūɛ̍ɛ̍nɛ̍ māsa̍ nyā bɛ̍ndū nya̍ tīīnda̍ŋ māā ō mālā nya̍ wo̍ ō chō yɛ̄ ō ma̍lā nya̍ 
le̍? Lā nyūna̍ ya̍ māā ya̍ I̍ ke̍ nya̍ māsā bɛ̍ndōo̍, a̍ wānāā bɛ̄ndūa̍a̍, ndu̍yɛ̍ mi̍ ke᷅ 
nya̍. Kūɛ̍ɛ̍nɛ̍ wānāā nyāā bɛ̍ndūāā kāŋ kpo̍u̍ a̍ cho̍ yɛ̄, ā ma̍lā nya̍ le̍? 

11A̍ tu̍mbo̍o̍ ya̍ I̍ ke̍ nya̍ māsāā bɛ̍ndūa̍a̍ kāŋ ni̍. Ndu̍yɛ̍ mɛ̄ɛ̍ ya̍ I̍ ke̍ nya̍ nda̍ a̍ 
tu̍mbo̍o̍ yɛ̍, le̍nde̍ ko̍ ya̍ I̍ fa̍ŋa̍ vɛ̄lɛ̄ nda̍ nya̍ chōo̍ a̍ tu̍mbo̍o̍ ni̍. 

12“Yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍, dɛ̍nɛ̍ wɔ̍ɔ̍ŋ o̍ dɛ̍nɛ̍ wɔ̍ɔ̍ŋ nda̍ tōsa̍, 
ō chō ō pōōnyīāā o̍ yāu̍ ni᷄ŋ. 

13Wāŋnda̍ I̍sɔ̄lūɛ̄ī nda̍ a̍a̍ nɔ̍ fo̍ndāa̍, le̍ mī nda̍ a̍a̍ hi̍o̍ū lāchī a̍ wāa̍ yōōmū, tē nda̍ 
a̍a̍ chɛ̍l pɛ̍. Kɛ̍ dīɔ̄mīī ndɛ̄i̍ tōsa̍, ā nɔ̄la̍ mā chɛ᷄l te̍. Ī yɔ̄nu̍ŋ ko̍ a̍ nda̍, mɛ̄ɛ̍ nda̍ wā 
nu̍a̍ā chɛ̄lɛ̄kpɔ̍ɔ̍ vīōlɔ̄ɔ̍ mī vīōlɔ̄ɔ̍ ndɔ̄ɔ̍ ō wa̍ bɛ̍ɛ̍ŋ bɛ̍ɛ̍ŋ, kɛ̍ mī chɛ̄lɛ̄kpɛ̍ ko̍ŋ ndu̍ 
pīla̍ o̍ to̍sa̍ mī vīōlɔ̄ɔ̍ ndɔ̄ɔ̍ ō sīmnu᷄ŋ vi̍o̍lɔ̄ɔ̄ kālā ka̍lā bɛ̄ndū yɛ̍. 

14Le̍ he̍ī, nyɛ̄ o̍ nyɛ̄ to̍sā mī so̍li̍ wāŋnda̍ ha̍ā chi̍e̍e̍ pīɔ̍m o̍ bā le̍. Nyɛ̄ o̍ nyɛ̄ to̍sā, mī 
pi̍ŋi̍ nda̍ pīɔ̍mndo̍ o̍ bā le̍. I̍ cho̍ pīɔ̍mndo̍ dīmūl le̍ mbō hīŋ a̍ kpūndɛ̍lā ndɔ̄la̍ŋ nda̍ 
chōo̍, ndu̍yɛ̍ o̍ ko̍ŋ kɔ̍ɔ̍lī, mī di̍mu̍l chi̍e̍e̍ wāŋ vīlɛ̍i̍ya̍, mbō hu᷄ŋ tɛ̍ɛ̍mbūū yōōmūlā 
ndāla̍ŋ. Īnyīɛ̍ɛ̍ bɛ̍ɛ̍ i̍ nɔ̍lā lɛ̍ mī tūīīnu̍ŋ nda̍ le̍. 

15Mi̍ chē bɛ̍ɛ̍ mi̍ nyɛ̄ o̍ nyɛ̄ wā ō kɛ̄ndɛ̄ a̍ wāŋnda̍ I̍sɔ̍lūɛ̄ī, ma̍ yɔ̄nu᷄ŋ mɛ̄ɛ̍ bīl pūīyāa̍ 
ō wā nu̍a̍ā o̍ pīo̍o̍ kɔ̄ŋgɔ̍, le̍ te̍le̍ŋ o̍ te̍le̍ŋ ō chō pūīyo̍ tɛ̍ɛ̍ tɛ̍ɛ̍ yɛ̍, kɛ̍ ya̍ Mɛ̍lɛ̄ka̍ 
Ya̍a̍wɛ̄ɛ̄ I̍ cho̍ hūēīyīī tūvīī bɛ̄ndūe̍i̍ yɔ̄ŋ fūlāa̍ kūmbūī po̍llo̍, bā pāa̍le̍ŋ lē chāŋndo̍, 
mī ī hu᷄ŋ ve̍e̍sīāā pēēla̍ ndāla̍ pɔ̍mbɔ̄la̍ŋ kpo̍u̍, a̍ so̍o̍ŋnda̍ ndāla̍ māmɛ̄ŋnda̍ŋ. 
Ndu̍yɛ̍ o̍ ko̍ŋ kɔ̍ɔ̍lī, nyɛ̄ o̍ nyɛ̄ ba̍ā kālā nda̍ chūūŋgi̍a̍a̍ o̍ fo̍ndāŋndā ndāla̍ nda̍ kɛ̄sī 
nyɔ̍ɔ̍ŋ nda̍ŋ, wāŋnda̍ chō mu̍ŋ hūnɔ̄ɔ̄ pūŋgā kpo̍u̍ mā kūɛ̄nu᷄ŋ a̍ mu̍ŋ. 

16Mɛ̄ɛ̍ mī tu̍si̍ wāŋnda̍ Sāme̍e̍līāā nyɛ̄ pālāā bɛ̄ndōo̍ chōo̍, fo̍ndōle̍, le̍ kɛ̄ɛ̄ nda̍ kɛ̄ɛ̍ 
ya̍ dīōm, ya̍ Mɛ̍lɛ̄ka̍ ndāa̍ yɛ̍. I̍ cho̍ tōsā mī ya̍a̍mɔ̍ɔ̍wa̍ hu᷄ŋ di̍ū nda̍ a̍ mɔ̄ɔ̄ŋ 
fāŋndo̍ŋ. Chɛ̄lɛ̄kpi̍a̍a̍ ndāā le̍ndīa̍a̍ kpo̍u̍ ā chō nda̍ hūnɔ̄ɔ̄ dīū, ō nda̍ chūā ko̍ ā vīɔ̄l 

ndu̍ lɛ̄ŋ kpɔ᷅l ō wū. O̍ ko̍ŋ kɔ̍ɔ̍lī, wānāā ndāa̍ lā yo᷄lla̍ kpo̍u̍ ā chō nda̍ hūnɔ̄ɔ̄ dīū, ō 
nda̍ bīī ko̍, ā būlī ndu̍ dēmbōo̍.” 

Hōōsi̍a̍ā 14 

Hōōsia̍̍ā dim̍u̍l wāŋnda̍ Is̍ɔl̄ūɛī̄ le̍ mā mūliŋ̍ nāa̍ Mɛl̄ɛk̄a̍ chūā 
1Wāŋnda̍ I̍sɔ̄lūɛ̄ī, lā pɛ̄ŋgi̍ yɔ̍ŋndā wɔ̄ɔ̍ŋnda̍ŋ tōsāa̍, mī lā mīīŋgu̍ Mɛ̄lɛ̄ka̍ Ya̍a̍wɛ̄ɛ̄ 
Mɛ̄lɛ̄ka̍ nyāa̍ o̍ ībūŋ. Yɔ̄ŋndā nyāla̍ wɔ̍ɔ̍ŋnda̍ŋ lā tōsa̍ mi̍ lā fāŋa᷄ŋ o̍ nɛ̄i̍ ndɔ̄ɔ̍ chōo̍. 

2Lā mīīŋgu̍ Mɛ̍lɛ̄ka̍ Ya̍a̍wɛ̄ɛ̄ o̍ ībūŋ ndu̍yɛ̍ mī lā nyūna̍ ndu̍ le̍ mbō ma᷄l nya̍ le̍ 
yɔ̄ŋndā nyāla̍ wɔ̍ɔ̍ŋnda̍ŋ. Lā dīmu̍l ndu̍ āā, “Yāndi̍i̍ Mɛ̄lɛ̄ka̍, ma̍l na̍a̍ le̍ yɔ̄ŋndā 
nāāla̍ wɔ̍ɔ̍ŋnda̍ŋ. Tu̍e̍i̍ pi̍ɛ̍īlē nāāle̍ŋ Mɛ̄lɛ̄ka̍ nāa̍, ko̍ŋ to̍sā ni̍, mī ŋ̄ hīōū lāchī a̍ 
nu̍m sāŋgālāa̍ mɛ̄ɛ̍ na̍a̍ ŋ̄ chūe̍l nu̍m būŋgɛ̄i̍ yɛ̍. 

3Ŋ̄ sīna̍ ni᷅ŋ māā wāŋnda̍ Āsi̍i̍līāā a̍ nɔ̍lā mā chīīndi̍a̍a̍ yōōmūlā nāāla̍ŋ te̍. Su̍a̍ā 
chɔ̄ūwa̍ bɛ̍ɛ̍ ā nɔ̍lā lɛ̍ mā mānda̍ na̍a̍ le̍. Nu᷄m pīlɛ̍ kpe̍ na̍a̍ ŋ̄ tīīnda̍ŋ ni᷅ŋ ni̍. Le̍ he̍ī, 
ō fūla̍ o̍ nūm kɔ̍ɔ̍lī, ŋ̄ so̍o̍lūū lɛ̍ nyɛ̄ o̍ nyɛ̄ chēle̍ŋ mī ŋ̄ chūa̍ ndu̍ māā mɛ̄lɛ̄ka̍ nāā 
le̍. Le̍la̍ŋ yāndi̍i̍ Mɛ̄lɛ̄ka̍ Ya̍a̍wɛ̄ɛ̄, tūīīnu̍ŋ na̍a̍ īnyīɛ̍ɛ̍, fo̍ndōle̍, nu̍m tu̍i̍i̍nūŋ wa̍nāa̍ 
nɔ̍ ŋ̄fi̍nyā le̍ wa̍ īnyīɛ̍ɛ̍ ni̍.” 

Mɛl̄ɛk̄a̍ Ya̍a̍wɛɛ̄ ̄o̍ chu̍e̍l Is̍ɔl̄ūɛi̍y̍a̍ būŋgɛī,̍ le̍ nda̍ dɛn̍ɛ ̍kɛn̍dɔɔ̄ ̍tōsāllo̍ 
4Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mi̍ chē bɛ̍ɛ̍ mi̍ wāŋnda̍ I̍sɔ̄lūɛ̄ī a̍ kɛ̍ɛ̄ ya̍, kɛ̍ I̍ cho̍ vɛ̄lɛ̄ 
tōsā mā nāŋnu̍ŋ ya̍ o̍ ībūŋ, ndu̍yɛ̍ mī ka̍a̍la̍ nda̍ a̍ kɔ̄l nūu̍ kpo̍u̍. Tu̍mbe̍ o̍ tu̍mbe̍ 
ya̍ i̍ dɔ̍u̍nu᷄ŋ a̍ nda̍, ō chō hūnɔ̄ɔ̄ mɛ̄ɛ̄lū. 

5Mɛ̄ɛ̍ mɔ᷄mndo̍ ō chu̍ chu̍ nu̍a̍ā o̍ tɔ̄lɔ̄ɔ̄la̍ŋ chōo̍, le̍ te̍le̍ŋ o̍ te̍le̍ŋ tɔ̄lɔ̄ɔ̄lā lāŋ lā wā 
pu̍īyo̍ tɛ̍ɛ̍ tɛ̍ɛ̍ yɛ̍, le̍nde̍ ya̍ I̍ wa᷅ ni̍ŋ a̍ wāŋnda̍ I̍sɔ̄lūɛ̄ī ni̍. Mɛ̄ɛ̍ pɔ̄mbīa̍ŋ mā chūūlū 
nu̍a̍ā sɛ̄nɛ̄ī, mī mā wa̍ nāŋɔ̄ɔ̄ bɛ̄ndōo̍ yɛ̍, le̍nde̍ wāŋnda̍ I̍sɔ̄lūɛ̄ī a̍ wa᷅ ni̍ŋ ni̍. 
Wāŋnda̍ I̍sɔ̄lūɛ̄ī a̍ wa᷅ ni̍ŋ ma̍wa̍ā māā yɔ̄mīī si̍dāāve̍ o̍ Pēmbīī Le̍ba̍nɔ̄ŋnde̍ chōo̍, 

ī pūūndu᷅ŋ ndɔ᷄ŋ ŋ̄ tūāl mu᷅ŋ lɛ̄ŋ di̍ di̍ ve̍. 

6Mɛ̄ɛ̍ yɔ̄mndo̍ ō wā nu̍a̍ā o̍ pīo̍o̍ kɔ̄ŋgɔ̍, le̍ te̍le̍ŋ o̍ te̍le̍ŋ ō chō pēī sɛ̍nɛ̄īye̍ sōlīo̍o̍ yɛ̍, 
le̍nde̍ nda̍ wā ni̍ŋ ni̍. Mɛ̄ɛ̍ yɔ̄mīī ɔ̄li̍fīi̍ve̍ ī wā nu̍a̍ā, le̍ te̍le̍ŋ o̍ te̍le̍ŋ tē wānā che᷅ ndi̍ 
pɛ̍, nyɔ̄ɔ̍ hɛ̄na̍ŋ nu̍m yɛ̍, le̍nde̍ nda̍ wā ni̍ŋ ni̍. Ā wā ni̍ŋ ma̍wa̍ā mɛ̄ɛ̍ yɔ̄mīī si̍dāāve̍ 
ī wā nu̍a̍ā yɛ̍, yɔ̄mīī chūŋ kɛ̄ndɛ̄ī bɛ̄ndūe̍i̍ Le̍ba̍nɔ̄ŋ. 

7I̍ cho̍ tōsā mī wāŋnda̍ I̍sɔ̄lūɛ̄ī a̍ mi̍i̍ŋgu̍ vɛ̄lɛ̄ o̍ bā nūu̍ bɛ̄ŋgu̍, mī mi̍i̍ŋgu̍ vɛ̄lɛ̄ nda̍ 
māndāa̍ māā pāāndū. Mɛ̄ɛ̍ tɔ̄lɔ̄ɔ̄la̍ŋ lā wā nu̍a̍ā o̍ pīo̍o̍ kɔ̄ŋgɔ̍ le̍ te̍le̍ŋ o̍ te̍le̍ŋ lā wā 
pu̍īyo̍ tɛ̍ɛ̍ tɛ̍ɛ̍ yɛ̍, le̍nde̍ nda̍ wā ni̍ŋ ni̍. Ā wā ni̍ŋ ma̍wa̍ā, mɛ̄ɛ̍ kpe̍le̍ yɔ̄mīī kūāmāa̍ 
ō wā nu̍a̍ā, le̍ te̍le̍ŋ o̍ te̍le̍ŋ ō be̍ŋgā le̍ kōmɔ̄ɔ̍ le̍ yɛ̍. Tɔ̍ɔ̍ ndāa̍ ō tīū ni̍ŋ ko̍ o̍ lɛ̄ŋnde̍ 
ni᷄ŋ, mɛ̄ɛ̍ mūɛ̄īmā nda̍ tōōsīāā ma᷅ŋ Le̍ba̍nɔ̄ŋ nda̍ŋ, mā kēlā nu̍a̍ā tɔ̍ɔ̍ a̍ nāŋɔ̄ɔ̍ yɛ̍. 

8Wāŋnda̍ I̍sɔ̄lūɛ̄ī, lā pɛ̄ŋgi̍ nyɛ᷅m chēle̍ŋndo̍ŋ sōōlūūwo̍, māā mɛ̄lɛ̄ka̍ā nyā. I̍ cho̍ 
pīɛ̄īlē nyāle̍ŋ mūlī ndu̍yɛ̍, mī hi̍o̍ū lāchī a̍ nya̍ māndāa̍ le̍ te̍le̍ŋ o̍ te̍le̍ŋ. Mɛ̄ɛ̍ yɔ̄m 
pūīyāā bɛ̄ndōo̍ ō wā nu̍a̍ā, mī wāŋnda̍ tīīnda̍ŋ ndu̍ le̍ te̍le̍ŋ o̍ te̍le̍ŋ le̍ nda̍ 

wūndu̍a̍ŋ kīo̍o̍ yɛ̍, le̍nde̍ ya̍ I̍ cho̍ a̍ nya̍ ni̍. Dɛ̍nɛ̍ kɛ̍ndɛ̄ o̍ dɛ̍nɛ̍ kɛ̍ndɛ̍ ko̍ma̍l nya̍, o̍ 
ya̍ Mɛ̍lɛ̄ka̍ lo̍ o̍ cha᷅ŋ ni̍.” 

Dīōmndā sīlāālā mɛɛ̄l̄āā la̍ŋ 
9Wānā o̍ wāna̍ cho̍ wāna̍ kɔ̄l kālu̍, lā kīndi̍ ki̍ndi̍ mī lā sīna̍ sɔ̄ɔ̍ŋ di̍mi̍ŋ mu᷅ŋ o̍ 
yāu̍wo̍ ho̍ō ni᷄ŋ ndo̍ŋ pɛ̄ŋgu̍. Wānā o̍ wāna̍ cho̍ wāna̍ tāāsi̍, lā ya᷄ŋ sɔ̍ɔ̍ŋ mu᷅ŋ nīla̍ŋ 
nyɛ̄ kɛ̄ndɛ̄ kɛ̍ndɛ̄, mī lā bīī mu̍ŋ bīlā. Kāni̍ fu̍u̍le̍, Mɛ̄lɛ̄ka̍ Ya̍a̍wɛ̄ɛ̄, nɛ̄i̍ ndɔ̄ɔ̍, nɛ̄i̍ cho̍ 
sa̍kpō wo̍ o̍ cho̍ ni̍. Ndu̍yɛ̍ wānāa̍ cho̍ sa̍kpō ndu̍ o̍ hɔ̄l la̍, nda̍ ko̍ni̍ nɔ̍lā ni̍, mā wa̍ 
o̍ nɛ̄i̍ ndɔ̄ɔ̍ ho̍ō chōo̍. Kɛ̍ wānāa̍ kɛ̄ɛ̄ ndu̍ dīōm nda̍ ki̍nɛ̍i̍, ā nɔ̍lā mā kūɛ̄ sa̍kpō o̍ 
nɛ̄i̍ ndɔ̄ɔ̍ ho̍ō chōo̍ le̍, kāni̍ ā wā kɔ᷅la̍ŋ a̍ bōŋī bōŋīo̍o̍ mā dēlī. 

Cho̍wɛ̄ɛ̄ 

Cho̍wɛ̄ɛ̄ 1 

1Yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ Cho̍wɛ̄ɛ̄, po̍ Pɛ̍tu̍ɛ̍ɛ̄ wo̍ le̍ wāŋnda̍ Chu̍dā wo̍, ndu̍ 
cho̍ ho̍ō ni̍. 

Wāŋnda̍ Chu̍dā a̍ cha̍ŋ le̍ tɔl̄ɔɔ̄l̄ā ndāla̍ ta̍mbu̍ la̍ŋ 
2Lā tūe̍i̍ nyɛ᷅ ya̍ I̍ cho̍ dīmīo̍o̍ wo̍, nya̍ bɛ̄ndūāā kālla̍. Nya̍ wānā o̍ wānā cho̍ o̍ 
lɛ̄ŋndē Chu̍dāle̍ŋ ni᷄ŋ, lā ya᷄ŋ ni᷅la̍ŋ. Nyɛ̍ yɔ̍nu̍ŋ nya̍ ho̍ō wo̍, kāni̍ bɛ̍ɛ̍ a̍ te̍le̍ŋ nyāa̍ 
ho̍ō, 

ɔ̄ɔ̄ a̍ te̍le̍ŋ fi̍nyāā nyāa̍, ī wāā nu̍a̍ā ī yɔ̄nu̍ŋ ni᷅ŋ? 

3Le̍la̍ŋ, lā dīmu̍l chu̍a̍u̍wāā nyāa̍ a̍ ndi̍ o̍kɔ̄ɔ̄, mī chūāūwāā nyāa̍ nda̍ hu᷄ŋ di̍mūl 
chūāūwāā ndāa̍ a̍ ndi̍ o̍kɔ̄ɔ̄. Ndu̍yɛ̍, mī chūāūwāā ndāā kāŋ nda̍ hu᷄ŋ di̍mūl 
chūāūwāā ndāa̍ mbō kūɛ̄ a̍ lāchī kɛ᷅. 

4Lā dīmu̍l nda̍ māā mi̍ so̍o̍nu̍a̍a̍ hūŋ ku̍ndālā bɛ̄ndūla̍ŋ ta̍u̍ ta̍u̍ ma̍ dīā tɔ̄lɔ̄ɔ̄la̍ŋ. 
Mɛ̄ɛ̍ so̍o̍nu̍a̍a̍ ā hīŋ ku̍ndā bɛ̄ndōo̍, ma̍ hu᷄ŋ di̍ō. 

Ō nda̍ mɛ̄i̍ yo̍, mi̍ so̍o̍nu̍a̍a̍ ku̍ndā chēle̍ŋ nda̍ hu᷄ŋ di̍ō. 

Ō nda̍ mɛ̄i̍ vɛ̄lɛ̄ wo̍, mi̍ so̍o̍nu̍a̍a̍ ku̍ndā bɛ̄ndū chēle̍ŋ nda̍ hu᷄ŋ di̍ō. 

Ō nda̍ mɛ̄i̍ kɔ̄ɔ̄lī wo̍, mi̍ so̍o̍nu̍a̍a̍ tɛ̍ɛ̍mbāa̍ nda̍ hu᷄ŋ si̍o̍ū dīo̍. 

5Nya̍ wānāā kōlāā māmūɛ̄ī ya̍, lā tīōndu̍ o̍ lūa̍a̍ŋ. Lā cha᷄ŋ cha̍ŋndo̍ pi̍la̍ nya̍ wānāā 
kōlāa̍ ha̍ā. Kāni̍ fo̍ndōle̍, kīle̍pīi̍ma̍ nyāa̍ŋ mā chūū tāmbu̍, ndu̍yɛ̍ fo̍ndāŋndā nya̍ 
sɔ̄lā mu̍ɛ̍īmā nyā mākīle̍pīi̍ya̍ŋ nda̍ŋ lā cho̍ lɛ̍ le̍. 

6So̍o̍nu̍a̍a̍ ku̍ndā bɛ̄ndūa̍a̍ ā de᷄l lɛ̄ŋndē nāāle̍ŋ chōo̍. So̍o̍nu̍a̍a̍ kpāāyā bɛ̍ndūa̍a̍ ā 
dēl na̍a̍ chōo̍. Ndu̍yɛ̍, ā chō bɔ̄ɔ̍ wānā chi̍ī nda̍ chɔ̄m te̍. Chīŋūŋ ndāa̍ŋ māā chīŋūŋ 
kpɔ̍kūŋ. 

Ŋ̄ lūɛ̄īyāā māā chīŋūŋ kpɔ̍kūŋ lāāndū. 

7Yɔ̄mīī nɛ̄i̍ mākīle̍pīi̍ye̍ kpe̍nde̍ ā chīi̍ tɛ̄ɛ̄mbūū. Ā chīi̍ pēi̍ yɔ̄mīī māfi̍kīi̍ye̍ sɔ᷄m ma̍ 
dīndī ndi̍ tɛ̍ɛ̍. Ndu̍yɛ̍ yɔ̄mīī kēŋ, ā chīi̍ bo̍o̍la̍ŋ sɛ̄ɛ̄lūū o̍ kɔ̄ɔ̍ mi̍ ī wā īsīsi̍ le̍nde̍ a̍ 
lɛ̄ūwo̍ŋ ŋ̄ vēsɛ̍i̍. 

8Lā cha᷄ŋ nya̍ wāŋnda̍ Chu̍dā. Lā bīi̍ mɔ̍nɛ̍i̍ mɛ̄ɛ̍ yūfu̍a̍a̍nɔ̍ɔ̍ vīīkūū nu̍a̍ā wānā pɔ̍nɔ̍ 
nɔ̍ le̍ ndu̍ kɛ̄sīo̍o̍ nɔ̄ɔ̍ ni᷄ŋ yɛ̍. 

9Sa̍lālā tɔ̄lɔ̄ɔ̄lā ku̍lta̍ wāŋnda̍ nda̍ a̍a̍ hu᷅ŋ o̍ chīɛ̍i̍ Mɛ̄lɛ̄ka̍a̍ la̍ŋ, a̍ sālālā māmūɛ̄ī 
mākīle̍pīi̍ya̍ŋ, wāŋnda̍ cho̍ lɛ̍ hūnɔ̄ɔ̄ a̍ la̍ŋ te̍. Le̍ he̍ī, wānāā sōlīāā lāsa̍lāa̍ cho̍ 
wa̍llo̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ wa̍ ā chō mɔ̍nɛ̍i̍ bīyɔ̄ɔ̍. 

10Chīɔ̍ɔ̍ŋ nāa̍ŋ lo̍ fo̍ndō. Lɛ̄ŋnde̍ŋ lē chō mɔ̍nɛ̍i̍ bīyɔ̄ɔ̍, kāni̍ fo̍ndōle̍, tɔ̄lɔ̄ɔ̄la̍ŋ lā 
tāmbū. Yɔ̄mīī mākīle̍pīi̍ nya̍ tōōsīāā mu̍ɛ̍īya̍ŋnde̍, ī vēsa̍ŋ, yɔ̄mīī ɔ̄li̍fīi̍ye̍ bɛ̍ɛ̍ ī vēsa̍, 
chūɛ̄īmā ɔ̄li̍fīi̍mā cho̍ lɛ̍ le̍. 

11Nya̍ to̍sā wa̍lta̍ īchīɛ̄ɛ̄la̍ŋ nda̍, lā bīi̍ mɔ̍nɛ̍i̍. Nya̍ tu̍āl yɔ̍mīī mākīle̍pīi̍ye̍ wa̍, lā 
cha̍ŋ cha᷄ŋ īmɔ̍nɔ̍ɔ̍. Kāni̍ fo̍ndōle̍, wi̍tīi̍ŋ nyāa̍ŋ a̍ ba̍a̍līi̍ŋ nyāa̍ŋ, a̍ nyɛ̄ o̍ nyɛ̄ nya̍ tɔ̄l 
ō chūū tāmbu̍. 

12Yɔ̄mīī mākīle̍pīi̍ye̍, a̍ yɔ̄mīī māfi̍kīi̍ye̍ ī chūū vēsa̍. Yɔ̄mīī pɔ̄mɛ̄ki̍la̍ne̍tīi̍ye̍, a̍ 
wāūwa̍ŋ, a̍ yɔ̄mīī a̍pɔ̄ɔ̄ ve̍, ndu̍yɛ̍ a̍ yɔ̄mīī kūāmɛ̄ī chēle̍ŋnde̍ kpo̍u̍, ī chūū vēsā o̍ 
kpe̍le̍la̍ŋ ni᷄ŋ. Wāŋnda̍ nɔ̍ lɛ̍ kɔ̄l nyūlū o̍ kɔ̄l nyūlū le̍. 

13Nya̍ wānāā sōlīāā lāsa̍lāa̍, nya̍ to̍sā ha̍ā wa̍llo̍ o̍ ma̍āŋndo̍ chōo̍ o̍ chīɛ̍i̍ Mɛ̄lɛ̄ka̍a̍ 
wa̍, lā wōōnu̍ŋ nyɛ̍lā lābɛ̍kīla̍ŋ mī lā cha᷄ŋ cho̍o̍ cho̍o̍ kpe̍le̍ŋ. Lā kɔ̍ o̍ chīɛ̍i̍ Mɛ̄lɛ̄ka̍a̍ 
ni᷄ŋ a̍ nyɛ̄lā lābɛ̍kīlā lāŋ lēkɔ̄ɔ̍, mī lā kɔ̍ lɔ̍ɔ̍lū cha᷄ŋndo̍ pi̍i̍ pi̍i̍. Kāni̍ fo̍ndōle̍, sa̍lālā 
tɔ̄lɔ̄ɔ̄lā ku̍lta̍ wāŋnda̍ nda̍ a̍a̍ hu᷅ŋ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ŋ, a̍ sa̍lālā māmūɛ̄ī 
mākīle̍pīi̍la̍ŋ, lā kīōlu̍, wāŋnda̍ cho̍ lɛ̍ hūnɔ̄ɔ̄ a̍ la̍ŋ te̍. 

14Lā vēēlu̍ wa᷅ŋnda̍ nāa̍ pi᷅lɛ̍, mī lā bīī su᷅mndo̍. Lā vēēlu̍ wa᷅ŋ bɛ̄ndūāā lēlɛ̄ŋnda̍, a̍ 
wānā o̍ wāna̍ cho̍ o̍ lɛ̄ŋnde̍ Chu̍dāle̍ŋ ni᷄ŋ, mā chūūŋgi̍āŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍, Mɛ̄lɛ̄ka̍ nyāa̍, mī lā kōŋu̍l nāa̍ Mɛ̄lɛ̄ka̍ chūā le̍ mbō māla̍ nya̍. 

15Pāa̍le̍ kpūndɛ̍lē bɛ̄ndūle̍ŋ lē chō o̍ nɛ̄ī, pāa̍le̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ō hūŋ 
ni̍ŋ a̍ nyɛ̄ pālāā bɛ̄ndōo̍ le̍ŋ, lē chō ni᷅ŋ kpɛ̍ɛ̍lūŋ. Pāa̍le̍ŋ nde᷅ŋ lē wā ni̍ŋ pa̍a̍le̍ 
kpūndɛ̍ lē bɛ̄ndū. 

16Nyɛ̄ dīa̍a̍ o̍ nyɛ̄ dīāā ō chi̍nūŋ ndɛ̍ le̍. Ndu̍yɛ̍ kɔ̄l nyūlū na̍a̍ ŋ̍ nɔ̍ o̍ chīɛ̍i̍ Mɛ̄lɛ̄ka̍ 
nāa̍ wo̍, a̍ kɔ̄l kɛ̄ndɛ̄ na̍a̍ ŋ̍ to̍sā lo̍ŋ ndo̍, lā cho̍ lɛ̍ le̍. 

17Ku̍lu̍la̍ tɔ̄lɔ̄ɔ̄la̍ŋ lā sɛ̄ŋnu᷄ŋ o̍ pūūlōo̍ bɛ̄ŋgu̍. Chīɛ̄īlā nda̍ kɛ̄sī nyɔ̍ɔ̍ŋ nda̍ŋ lā lo̍ 
fo̍ndō, nyɛ̄ o̍ nyɛ̄ cho̍ lɛ̍ lēni᷄ŋ te̍. Fo̍ndāŋndā nda̍ dūāū nyɛ̄ dīa̍a̍ la̍ŋ bɛ̍ɛ̍, lā pe̍si̍ 
pe̍si̍ wɔ̍ wɔ̍. Nyɛ̄ dīa̍a̍ o̍ nyɛ̄ dīāā cho̍ lēni᷄ŋ te̍. 

18Chɔ̄lūa̍a̍ chō cha᷄ŋnda̍ īmɔ̍nɛ̍la̍ŋ kpe̍e̍kpe̍i̍, kāni̍ bīl o̍ bīl pūīyāā cho̍ mā dē le̍. Sāā 
ku̍ndāa̍ bɛ̍ɛ̍ ā chō sāŋgāa̍ le̍ nyɛ̄ nda̍ dīā wo̍. 

19O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ cha᷄ŋndo̍ nāa̍ nūm chu̍a̍ le̍ mālāa̍. Kāni̍ fo̍ndōle̍, bīllo̍ 
kpo̍u̍ yo̍ndōla̍ŋ ni᷄ŋ, a̍ kpe̍le̍la̍ īyɔ̄mnda̍ŋ lā vēsa̍ sɛ̍ɛ̍ŋ sɛ̍ɛ̍ŋ mɛ̄ɛ̍ yīŋnde̍ŋ lē lūām 
nu̍a̍ā yo̍ndōo̍ mī nyɛ̄ o̍ nyɛ̄ ō chūū ŋɔ̄ yɛ̍. 

20Vīsīāā yōndūa̍a̍ bɛ̍ɛ̍ ā chō kōŋu̍llo̍ nāa̍ nūm chu̍a̍. Kāni̍ fo̍ndōle̍, pēēla̍ ko̍lāā la̍ŋ 
kpo̍u̍ lā vēsa̍, ndu̍yɛ̍ bīl o̍ bīl pūīyāa̍ cho̍ yōndōla̍ŋ ni᷄ŋ yīŋnde̍ŋ lē lōm ndu̍ kpo̍u̍. 

Cho̍wɛ̄ɛ̄ 2 

Mɛl̄ɛk̄a̍ yɔŋ᷄ so̍o̍nu̍a̍a̍ Chu̍dā māā sīlā le̍ pāa̍le̍ ndu̍ Mɛl̄ɛk̄a̍ Ya̍a̍wɛɛ̄ ̄o̍ du̍a̍u̍nūŋ niŋ᷄ tu̍mbe̍ le̍ŋ 
1Lā hɔ᷄ŋ pu̍tɛ̍nɛ̍i̍yo̍ Sa̍a̍yɔ̄ŋ chi̍e̍e̍. Lā hɔ᷄ŋ pu̍tɛ̍nɛ̍i̍yo̍ o̍ pēmbīī nīī di̍a̍ndɛ̄i̍ chōo̍ 
kpe̍le̍ŋ mī wānā o̍ wānā tu̍e̍ī. Nya̍ wānā o̍ wānā cho̍ Chu̍dā, sīōōŋnde̍ bīi̍ nya̍ mī 
lā nyīīya̍, kāni̍ fu̍u̍le̍, pāa̍le̍ kpūndɛ̍lē bɛ̄ndūle̍ŋ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō ni᷅ŋ 
kpɛ̍ɛ̍lūŋ. 

2Pāa̍le̍ le̍ŋ nyūmnda̍ŋ mā tūāl ni̍ŋ mī mā wa̍ ti̍ŋgīsi̍ bɛ̍ndū. Pɛ̍ɛ̍ŋ bɛ̍ɛ̍ wānā chi᷅ ni̍ŋ 
ha̍la̍a̍ pāa̍le̍ le̍ŋ te̍, nyūmnda̍ŋ mā chō tōlɔ̄ɔ̄ ti̍ŋgīsi̍. So̍o̍nu̍a̍a̍ chō hūnɔ̄ɔ̄ ku̍ndā 
bɛ̄ndōo̍ mā hu᷄ŋ ku̍mbū pēmbo᷄ŋ Chu̍dā kpo̍u̍, mɛ̄ɛ̍ nyūmnda̍ŋ mā kūmbū nu̍a̍ā 
fo̍ndāa̍ yɛ̍. Nyɛ̍ yɔ̍nūŋ ni̍ŋ pa̍a̍le̍ le̍ŋ ndo̍, kāni̍ bɛ̍ɛ̍ ī wāā le̍nde̍ i̍ yɔ̍nu̍ŋ ndɔ̍ le̍, 
ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ, ī wāā le̍nde̍ i̍ yɔ̍nūŋ ndɛ̍ le̍. 

3So̍o̍nu̍a̍a̍ ha̍ā mɛ̄ɛ̍ yīŋnde̍ŋ lē kūā nu̍a̍ā a̍ bīl vēsɛ̍i̍yo̍ lōmōo̍ yɛ̍, le̍nde̍ nda̍ wā ni̍ŋ 
kɔ᷅la̍ŋ a̍ tɔ̄lɔ̄ɔ̄la̍ŋ tɛ̄ɛ̄mbūūwo̍ ni̍. Lɛ̄ŋnde̍ŋ lē wā ni̍ŋ nda̍ lāchī nāŋɔ̄ɔ̍ mɛ̄ɛ̍ kpe̍lo̍o̍ 
I̍dɛ̄ŋ o̍ wa̍ nu̍a̍ā yɛ̍. Kɛ̍ tē ā hīōū pɛ̍, nda̍ a̍ mākɔ̄ɔ̄ mɛ̄ɛ̍ lɛ̄ŋndē po̍lte̍ŋ lē wā nu̍a̍ā yɛ̍ 
le̍nde̍ nyɛ̄ o̍ nyɛ̄ ō wā ni̍ŋ ni̍. Nyɛ̄ o̍ nyɛ̄ nɔ̍lā ni̍ŋ mbō hɛ̄lu᷄ŋ so̍o̍nu̍a̍a̍ ha̍ā le̍. 

4So̍o̍nu̍a̍a̍ ha̍ā, wānā che᷅ nda̍ pɛ̍ a̍a̍, su̍a̍a̍ ni̍, ndu̍yɛ̍ nyāānɔ᷄ŋndo̍ mɛ̄ɛ̍ su̍a̍ā chɔ̄ūwa̍ 
ā nyāānūŋ nu̍a̍ā yɛ̍. 

5Tē ā wa̍ hūūlōo̍ o̍ pēmbo᷄ŋ chōo̍ pɛ̍, wānā cha᷅ ko̍ bɛ̍ɛ̍ āā nyɛ̄lā su̍a̍a̍ ā nāŋ nda̍ŋ la̍ 
cho̍ kɔ̄la̍ŋ īdīkī dīkīe̍i̍ ni̍. Ndu̍yɛ̍, tē wānā tu̍e̍ī nda̍ kɔ̄la̍ŋ ā īpūlūlū pūlūlūe̍i̍ pɛ̍, āā 
yīŋnde̍ŋ le̍ cho̍ kɔ̄la̍ŋ a̍ bīllo̍ lōmɔ̄ɔ̍ ni̍. Ā chō hūnɔ̄ɔ̍ o̍ pūlāle̍ŋ ni᷄ŋ mɛ̄ɛ̍ pūa̍a̍ 
chɔ̄ūwāā kpāāyāā bɛ̍ndūa̍a̍ ā bɛ̄ɛ̄ndīa̍ŋ nu̍a̍ā le̍ chɔ̄ūwo̍ yɛ̍. 

6Sīōōŋīī bɛ̄ndūe̍i̍ bīī wāŋnda̍ pɔ̍ɔ̍ nda̍ lāchī. Hɔ̄lla̍ ā māŋga̍li̍a̍ŋ wa᷅ŋnda̍ kpo̍u̍ a̍ 
sīōōŋnde̍. 

7So̍o̍nu̍a̍a̍ ha̍ā, mɛ̄ɛ̍ ku̍u̍ba̍a̍ chɔ̄ūwa̍ ā chīŋa̍la᷅ŋ nu̍a̍ā ya̍a̍mɔ̍ɔ̍wa̍ yɛ̍, le̍nde̍ nda̍ wā 
ni̍ŋ ni̍. Mɛ̄ɛ̍ pūa̍a̍ chɔ̄ūwa̍ ā hēl nu̍a̍ā o̍ sāāsāa̍ chōo̍ le̍ chi̍o̍o̍ bīyɔ̄ɔ̍ yɛ̍, le̍nde̍ nda̍ 
wā ni̍ŋ ni̍. Ndu̍yɛ̍ tē ā wa̍ kɔ̄la̍ŋ pɛ̍, ō kɛ᷅ o̍ kɛ᷅ kɔ̄la̍ŋ lāchī sa̍kpō, 

ō se̍ī ba᷅ o̍ bā le̍, 

8kɛ̄lɛ̄ŋgāā ni᷅ŋ te̍ mbō kēlū chāa̍ŋ ndɔ̍ lāchī. 

Ō kɛ᷅ o̍ kɛ̄, kɔ̄la̍ŋ ndu̍ lāchī sa̍kpō. Ā kēī ni̍ŋ ku̍ndā bɛ̄ndū ya̍a̍mɔ̍ɔ̍wa̍ tɛ̍ɛ̄ŋ mā hīōū, 
nyɛ̄ ō nyɛ̄ he̍u̍nūŋ nda̍ le̍. 

9Mā de᷄l chi̍e̍e̍ bɛ̍ndōo̍ chōo̍, mā nyāānu᷄ŋ mā he᷄l o̍ sāāsāla̍ ba̍lu̍ chi̍o̍o̍ la̍ŋ chōo̍, 
mā tōl lēkɔ̍ɔ̍lī, mā lūɛ̄ī chīɛ̄īla̍ŋ ni᷄ŋ, mā kēēku̍ o̍ wu̍ndɛ̄i̍la̍ŋ mā lūɛ̄ī chīɛ̄īla̍ŋ ni᷄ŋ 
māā lāvīī. 

10Tē ā wa̍ kɔ̄la̍ŋ pɛ̍, lɛ̄ŋnde̍ŋ nyīīyāa̍, mī ha̍la̍a̍ hīīlu̍ŋ, mī pāa̍le̍ŋ, a̍ pāŋge̍i̍ ā nyu᷄m 
mī nyūmnda̍ŋ mā tōl. Lo̍o̍ŋ bɛ̍ɛ̍, mī ŋ̄ pɛ̄ŋgi̍ dīōndɔ̄ɔ̍. 

11Mɛ̄lɛ̄ka̍ Ya̍a̍wɛ̄ɛ̄ o̍ si̍m pūa̍a̍ ndūa̍a̍ chɔ̄ūwa̍ lāchī mbo̍ wā kɔ̄la̍ŋ a̍ nda̍ a̍ dēŋīo̍o̍. 
Pūa̍a̍ ndūa̍a̍ chɔ̄ūwa̍ tu̍e̍ī ndu̍ dīōm nda̍, ā chō sɛ̍lɛ̍ ndu̍yɛ̍ ma̍ wā pūa̍a̍ chɔ̄ūwāā 
kpāāyāā bɛ̍ndū. Pāa̍le̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō pāa̍le̍ kpūndɛ̍ lē bɛ̄ndū. 

Ō nɛ̄ɛ̍nɛ̍ nɔ̍lā yɛ̍ ni̍ŋ mbō chīnda̍ pāa̍le̍ le̍ŋ? 

Mɛl̄ɛk̄a̍ dīmu̍l wāŋnda̍ le̍ mā ma᷄l yɔŋ̄ndā ndāla̍ wɔɔ̍ŋ̍nda̍ŋ 
12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Kɛ̍ a̍ ko̍ŋ kpo̍u̍ lā mīīŋgu̍ ya̍ o̍ ībūŋ a̍ kɔ̄ltā nyāla̍ŋ 
kpo̍u̍, mī lā bīī su᷅mndo̍, mī lā cha᷄ŋ ndu̍yɛ̍ mī lā bīī mɔ̍nɛ̍i̍ o̍ kɔ̄ltā nyāla̍ŋ ni᷄ŋ. 

13Lā sɛ̄ɛ̄si̍a̍ŋ bɛ̍ɛ̍ nyɛ᷅la̍ŋ lēkɔ̄ɔ̍, ko̍ŋ cho̍ le̍ tu̍u̍ le̍. Mɛ̄ɛ̍ mī lā bīī mɔ̍nɛ̍i̍ o̍ kɔ̄ltā nyāla̍ŋ 
ni᷄ŋ. “Lā mīīŋgu̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ o̍ ībūŋ. 

Ō chō wāna̍ īkɛ̄ndɛ̄ ndu̍yɛ̍, ō chō wāna̍ īnyīɛ̍ɛ̍ bɛ̄ndū. 

Ō chō wānā bīu̍wa̍ŋ bɛ̍ndū, ndu̍yɛ̍ kāālā ndɔ̄ɔ̍ ō chō ō bɔ̄ɔ̍. Le̍ te̍le̍ŋ o̍ te̍le̍ŋ ō chō 
ō bɛ̄ɛ̄ndīa̍ŋ le̍ wāŋnda̍ mālɔ̄ɔ̍ le̍ yɔ̄ŋndā ndāla̍ wɔ̍ɔ̍ŋnda̍ŋ, mbo̍ hīāū le̍ nda̍ nyɛ̄ 
pālāa̍ tūsīo̍o̍ chōo̍. 

14Tē lā tōsa̍ le̍nde̍ pɛ̍, kɛ̄lɛ̄ŋgāā mī Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō māŋga̍la̍ dɔ̍ɔ̍ 
kɔ̄l ndɔ̄ɔ̍, 

ō tu̍sī lɛ̍ nya̍ nyɛ̄ pālāā chōo̍ le̍, ndu̍yɛ̍ mbō dɔ̄ū nya̍ sa̍lā. O̍ ko̍ŋ, sa̍lālā tɔ̄lɔ̄ɔ̄lā ku̍lta̍ 
nya̍ a̍a̍ so̍lī o̍ chīɛ̍i̍ Mɛ̄lɛ̄ka̍a̍ la̍ŋ, a̍ sa̍lālā mūɛ̄īmā mākīle̍pīi̍la̍ŋ, mī lā mūli̍ŋ la̍ŋ vɛ̄lɛ̄ 
sōlīo̍o̍ lo̍ŋ nāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ chūā. 

15“Lā hɔ᷄ŋ pu̍tɛ̍nɛ̍i̍yo̍ Sa̍a̍yɔ̄ŋ chi̍e̍e̍, lā chūūŋgi̍a̍a̍ wa᷅ŋnda̍ nāa̍ pi᷅lɛ̍, mī lā dīmu̍l nda̍ 
mā bīī su᷅mndo̍. 

16Lā chūūŋgi̍a̍a̍ wa᷅ŋnda̍ kpo̍u̍ nāa̍ pi᷅lɛ̍, mī lā dīndi̍ nda̍ le̍ bɔ̄ŋa᷅ŋndo̍. Bɛ̄ndū ni̍, 
chūāāmbɔ̄ ni̍, chɛ̄lɛ̄kpɛ̍ wɛ̍i̍yāā ni̍, kpo̍u̍ lā chūūŋgi̍a̍a̍ nda̍. Wānāa̍ la̍ŋga̍ cha᷅l bɛ̍ɛ̍ 
o̍ nɔ̄la̍ŋ ni᷄ŋ nda̍, ā fūla̍ chīɛ̄īla̍ŋ ni᷄ŋ mā hīŋ. 

17Wānāā sōlīāā lāsa̍lāa̍ a̍ sa̍a̍ŋgīāl Mɛ̍lɛ̄ka̍ wa̍, ā si᷄m ma̍āŋndo̍ tɛ̍ɛ̄ŋ a̍ dīo̍o̍ le̍ 
lūɛ̄īyɔ̄ɔ̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mā cha᷄ŋ cha̍ŋ īmɔ̍nɔ̍ɔ̍ nāa̍ Mɛ̄lɛ̄ka̍ Ya̍a̍wɛ̄ɛ̄ 
chūā mā dīmi̍ māā, O̍o̍ Mɛ̄lɛ̄ka̍ Ya̍a̍wɛ̄ɛ̄, tūīīnu̍ŋ wa̍nāā nūmnda̍ īnyīɛ̍ɛ̍. Nyɛ̄m nu̍m 
ŋ̄kīɔ̍ɔ̍ na̍a̍ ŋ̄ chō ni̍, to̍sā mī lɛ̄ŋīī chēle̍ŋnde̍ ī pɛ̄ɛ̄sa̍ na̍a̍ ndu̍yɛ̍ mī ī ma᷄m na̍a̍ mī ī 
dīmi̍ āā, ‘Vɛ᷅ Mɛ̄lɛ̄ka̍ ndāa̍ ō ma̍lā nda̍ le̍, le̍.’ ” 

A̍ mɛɛ̄ ̍Mɛl̄ɛk̄a̍ chō tōsā mī lɛŋ̄ndē Chu̍dāle̍ŋ lē mīīŋgu̍ vɛl̄ɛ ̄tɔl̄ɔɔ̄l̄a̍ŋ nāŋɔɔ̄ ̄yɛ ̍o̍kɔɔ̄ ̄
18O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ bu̍u̍la̍ŋ a̍ lɛ̄ŋndē ndɔ̄le̍ŋ o̍kɔ̄ɔ̄, mbo̍ tūīīnu᷄ŋ 
wa̍nāā ndūa̍a̍ īnyīɛ̍ɛ̍. 

19Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍li̍ nda̍ dīōm mbo̍ dīmī āā, “I̍ cho̍ nya̍ tɔ̄lɔ̄ɔ̄ ku̍llo̍ kē ta̍u̍ 
ta̍u̍, a̍ mūɛ̄īmā mākīle̍pīi̍ma̍ sɛ̄nɛ̄īya̍ŋ, ndu̍yɛ̍ a̍ chūɛ̄īmā ɔ̄li̍fīi̍ya̍ŋ mī lā hīni̍ kɔ̄l. I̍ 
to̍sā lɛ̍ mī lɛ̄ŋīi̍ ba̍lu̍ nya̍ ve̍ ī ma᷄m nya̍ mī ī pɛ̄ɛ̄sa̍ nya̍ le̍. 

20I̍ cho̍ so̍o̍nu̍a̍a̍ cho̍ māā pūa̍a̍ chɔ̄ū ma̍ fūlā bā lūāŋndo̍ wa̍ sōlī o̍ lɛ̄ŋndē nyāle̍ŋ 
ni᷄ŋ, ndu̍yɛ̍ mī to̍ū ā ti᷄ŋ o̍ lɛ̄ŋndē po̍lte̍ ve̍sɛ̍i̍le̍ bɛ̍ndūle̍ŋ ni᷄ŋ. 

A̍ cho̍ lāchī wa̍, I̍ cho̍ tōsā mā dēli̍ o̍ Pēe̍ Mɛ̄ŋmā Īhɛ᷄llo̍ ni᷄ŋ, a̍ cho̍ a̍ mākɔ̄ɔ̄ wa̍, mī 
to̍sa̍ mā dēli̍ o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā. Dīāllu᷄ŋ ndāa̍ŋ ŋ̄ chō sīɔ̄ mī ŋ̄ 
chu᷅ŋ. I̍ cho̍ nda̍ tɛ̄ɛ̄mbūū, fo̍ndōle̍, le̍ nyɛ̄ o̍ nyɛ̄ nda̍ tōsa̍ a̍ nya̍.” 

21“Nya̍ wāŋnda̍ o̍ lɛ̄ŋnde̍ŋ nde᷅ŋ ni᷄ŋ lā yɔ᷅ŋ īsīōōŋ te̍, lā na᷄ŋ kɔ̍l mī lā dɔ̄ɔ̄nu᷄ŋ 
nya̍a̍le̍. Kāni̍ fu̍u̍le̍, le̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ nya̍ tɛ̄ɛ̄ŋ 
ndo̍ŋ. 

22Nya̍ vīsīāā yōndūa̍a̍ bɛ̍ɛ̍, lā yɔ᷅ŋ īsīōōŋ te̍. Kāni̍ fo̍ndōle̍, bīllo̍ o̍ fo̍ndāŋndā nya̍ 
kūā di̍o̍la̍ŋ nda̍ŋ ō chō pūīī. Yɔ̄mīi̍ ku̍ām nde̍ bɛ̍ɛ̍ i̍ chō kōmɔ̄ɔ̄. Yɔ̄mīī māfi̍kīi̍ye̍ a̍ 
yɔ̄mīī mākīle̍pīi̍ye̍ ī kūām ni̍ŋ lɔ̍pī lɔ̍pī. 

23“Le̍la̍ŋ nya̍ wāŋnda̍ Sa̍a̍yɔ̄ŋ, lā na᷄ŋ kɔ̍l, mī lā dɔ̄ūnu᷄ŋ nya̍a̍le̍ le̍ nyɛ̄ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ nyāa̍ ō tōsa̍l nya̍ ni̍ŋ ndo̍. 

Ō chō nya̍ pīɔ̍ɔ̍ yɔ̄ŋ tūu̍le̍ŋ a̍ te̍le̍ŋnda̍ kpe̍e̍kpe̍i̍la̍ŋ, 

ō chō nya̍ pīɔ̄ɔ̄ tāso̍o̍ yɔ̄ŋ tūu̍le̍ŋ, ndu̍yɛ̍ mbō yɔ᷄ŋ nya̍ vɛ̄lɛ̄ pīɔ̄ɔ̄ mɛ̄ɛ̍lāa̍ tūu̍le̍ŋ. 

24Fo̍ndāŋndā nda̍ lūāā wi̍tīi̍yo̍ŋ a̍ ba̍a̍līi̍yo̍ŋ nda̍ŋ, lā chō wā lā pīāā cha̍ a̍ wi̍tīi̍yo̍ŋ 
ndu̍yɛ̍ a̍ ba̍a̍līi̍yo̍ŋ. Mūɛ̄īmā mākīle̍pīi̍ya̍ŋ, a̍ chūɛ̄īmā ɔ̄li̍fīi̍ya̍ŋ mā wā ni̍ŋ kɔ᷅la̍ŋ 
kōŋgi̍la̍ŋ nāa̍ nda̍ tōōsīāā ma̍ŋ nda̍. 

25Nyɛ̄ o̍ nyɛ̄ so̍o̍nu̍a̍a̍ ku̍ndāā bɛ̄ndūa̍a̍ ā tɛ̄ɛ̄mbu̍u̍ nya̍ o̍ bā o̍ wɔ̄sīla̍ hi̍o̍ū la̍ŋ ni᷄ŋ, 
I̍ cho̍ tōsā mbō mīīŋgu̍ nya̍ o̍ bā. Ya̍ pi̍la̍ yɔ̍ŋ so̍o̍nu̍a̍a̍ ku̍ndālā yɛ̍ yi̍a̍a̍ bɛ̄ndūāā 
kāŋ, mɛ̄ɛ̍ pūa̍a̍ chɔ̄ūwa̍ ā chō nu̍a̍ā yɛ̍ ni̍, le̍ tɔ̄lɔ̄ɔ̄lā nyāla̍ŋ tɛ̄ɛ̄mbūūwo̍. 

26I̍ cho̍ tōsā mī nyɛ̄ dīa̍a̍ kūi̍ nya̍ o̍ bā, mī wānā o̍ wānā de᷅ nyɛ̄ dīa̍a̍ mbo̍ hīni̍ kɔ̄l. 
Lā sāŋgālā ni̍ŋ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍, kāni̍ fo̍ndōle̍, le̍ sɔ̄ɔ̍ŋ kɔ̄ndɔ̄fi̍li̍ 
bɛ̄ndūŋ o̍ to̍sāl ni̍ŋ nya̍ wo̍ŋ. Ndu̍yɛ̍ I̍ cho̍ tōsā le̍ fɛ̍ɛ̍ŋ a̍ fɛ̍ɛ̍ŋ si̍ɔ̍mbu̍la̍ bi̍ī lɛ̍ ni̍ŋ 
wa̍nāā nīa̍a̍ le̍. 

27A̍ te̍le̍ŋ ko̍ŋ, lā chō sīnā māā I̍ cho̍ nya̍ wānāā nīa̍a̍ I̍sɔ̄lūɛ̄ī tɛ̄ɛ̄ŋ, ndu̍yɛ̍ mī lā sīna̍ 
māā ya̍ cho̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍, māā ō fūla̍ o̍ ya̍ kɔ̍ɔ̍lī, Mɛ̄lɛ̄ka̍ o̍ 
Mɛ̄lɛ̄ka̍ chēle̍ŋ cho̍ lɛ̍ le̍. Ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ, si̍ɔ̍mbu̍la̍ bi̍ī lɛ̍ ni̍ŋ wa̍nāā nīa̍a̍ le̍.” 

A̍ būŋgɛī̄ Mɛl̄ɛk̄a̍ chūe̍l wānāā ndūa̍a̍ le̍ mī Nyin̍ā Ndɔɔ̄ ̍tōl nda̍ kɔɔ̄l̄ī ve̍ o̍kɔɔ̄ ̄
28Mi̍ Mɛ̄lɛ̄ka̍ hīāū lāchī a̍ sūɛ̍i̍ āā, “Tē te̍le̍ŋ ko̍ŋ ō fūūlu̍u̍ pɛ̍, I̍ cho̍ Nyi̍nā nūu̍ yɔ̄ŋ 
wāŋnda̍ kpe̍de̍ kɔ̍ɔ̍lī. Pūa̍a̍ nya̍a̍ a̍ chūāā nyāā la̍a̍ndūa̍a̍ ā chō yōōŋgu̍ Mɛ̄lɛ̄ka̍a̍ 
dīmī nāa̍ wāŋnda̍ chūā. Wānāā nyāā yu̍vɛ̍i̍ya̍ sɔ̄la̍ ni̍ŋ yo̍o̍ŋgu̍ Mɛ̄lɛ̄ka̍a̍ o̍ lɔ̄mā 
sɔ̄la᷄ŋ ni᷄ŋ ndu̍yɛ̍ mī chūāā nyāā pīāāndūāā ā sɔ̄la̍ yōōŋgu̍ Mɛ̄lɛ̄ka̍a̍ o̍ yi̍lāŋnda̍ŋ 
ni᷄ŋ, 

29A̍ tōnya̍, I̍ cho̍ Nyi̍nā nūu̍ yɔ̄ŋ bu̍ɛ̍i̍yāā nīa̍a̍ kɔ̄ɔ̄lī o̍ pālɛ̍i̍ ke̍ŋ ni᷄ŋ, wānā pɔ̍nɔ̍ ni̍, 
wānā la̍nɔ̍ ni̍. 

30“I̍ cho̍ kɔ̄ndɔ̄fi̍lta̍ŋ chɔ̄m o̍ ha̍la̍a̍ ni᷄ŋ cho̍o̍ cho̍o̍, a̍ o̍ chi̍e̍ēŋndo̍ chōo̍. Nyɔ̄ɔ̍ŋ mu᷅ŋ 
mu̍ŋ wa᷅ ni̍ŋ ni̍, kōo̍wa̍ŋ, a̍ yīŋnde̍ŋ, a̍ ku᷄mnde̍ ta̍u̍. 

31Pāa̍le̍ŋ lē pɛ̄ŋgī ni̍ŋ fu̍lāa̍, mī pāŋge̍i̍ sīmnu᷄ŋ i̍ si̍a̍ŋā māā mākōo̍. Mu̍ŋ cho̍ yɔ̄nɔ᷄ŋ 
ni̍, lɔ̍ɔ̍ pa̍ pāa̍le̍ kpūndɛ̍lē bɛ̄ndūle̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē fūūlūū. 

32Ndu̍yɛ̍, ī chō yɔ̄nɔ᷄ŋ māā wānā o̍ wāna̍ pi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̍ le̍ ndu̍ mālāa̍ pɛ̍, ō 
chō ndu̍ pīŋī. Ndu̍yɛ̍ o̍ Pēmbīī Sa̍a̍yɔ̄ŋnde̍ chōo̍ Chūlu̍sɛ̄lɛ̄m, lo̍ŋ wānāa̍ hi̍a̍lūŋ ni̍ŋ 
mā lo̍ yōōmū wa̍ ā wā ni᷄ŋ ni̍, mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ yɛ̍. Ndu̍yɛ̍ wānāā Mɛ̍lɛ̄ka̍ 
Ya̍a̍wɛ̄ɛ̄ hɛ̍lī ni̍ŋ mā lo̍ yōōmū wa̍ nda̍ wa᷅ ni̍ŋ lo̍ŋ ni̍.” 

Cho̍wɛ̄ɛ̄ 3 

A̍ mɛɛ̄ ̍Mɛl̄ɛk̄a̍ kɔɔ̄s̄ā niŋ᷄ a̍ ya̍a̍mɔɔ̍w̍a̍a̍ wānāā ndūa̍a̍ yɛ ̍o̍kɔɔ̄ ̄
1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “O̍ pālɛ̍i̍ ke̍ŋ ni᷄ŋ, ndu̍yɛ̍ a̍ te̍le̍ŋ ko̍ŋ, tē I̍ to̍sa̍ pɛ̍ mī nyɛ̄ 
o̍ nyɛ̄ mīīŋgu̍ ō kɛ̄ndɛ̄ Chu̍dā a̍ Chūlu̍sɛ̄lɛ̄m, 

2I̍ cho̍ lɛ̄ŋīī chēle̍ŋnde̍ kpo̍u̍ chu̍u̍ŋgīāā nāa̍ pi᷅lɛ̍, mī ku̍ɛ̄ a̍ nda̍ o̍ lɛ̄ŋndē dɛ̍ŋgbɛ̍le̍ŋ 
o̍ pēmbo᷄ŋ tɛ̄ɛ̄ŋ Chɛ̄hōsi̍a̍fa̍tī. Lo̍ŋ ya̍ I̍ kɔ̍ɔ̍sā ni᷄ŋ a̍ lɛ̄ŋnde̍ he̍ī ni̍, le̍ nyɛ̄ nda̍ tōsa̍ a̍ 
wānāā nīa̍a̍ wo̍, nyɛ̄m ni᷄ŋ ŋ̄ki̍ɔ̍ŋ. I̍ cho̍ kɔ̍ɔ̍sɔ̍ a̍ nda̍, le̍ mɛ̄ɛ̍ nda̍ sɛ̄ŋi̍ wānāā nīa̍a̍ 
I̍sɔ̄lūɛ̄ī o̍ lɛ̄ŋīī chēle̍ŋnde̍ ni᷄ŋ, ma̍ lō o̍ ko̍ŋ, ma̍ pīɔ̄ūvi̍āŋ lɛ᷅ŋndē I̍sɔ̄lūɛ̍i̍le̍ŋ yɛ̍. 

3Le̍ sīnāa̍ wāna̍ ku̍ā a̍ wānāā nīa̍a̍ o̍ bīyɔ̄ɔ̍ ni᷄ŋ ndo̍, ma̍ wūū kōo̍ŋ nda̍ pi̍la̍ tɛ̄ɛ̄ŋ. Ma̍ 
pīsī pūa̍a̍mbūāā wānāā nīa̍a̍ o̍ chɛ̄le̍ŋ ni᷄ŋ le̍ mā sɔ̄la̍ wāŋ lāāndūa̍a̍ ke̍ī su̍u̍ndāa̍ le̍ 
nyɛ̄ sɔ̄lāa̍ wa̍. Ndu̍yɛ̍ ma̍ pīsī chūāāmbūāā lāāndūāā wānāā nīa̍a̍ o̍ chɛ̄le̍ŋ ni᷄ŋ le̍ 
mā sɔ̄la̍ mūɛ̄īmā mākīle̍pīi̍ya̍ŋ mā ko᷄l. 

4“Nya̍ wāŋnda̍ Ta̍a̍yā a̍ Sa̍i̍dɔ̄ŋ, a̍ nya̍ wāŋnda̍ o̍ lɛ̄ŋndē Fīli̍i̍tīāāle̍ŋ ni᷄ŋ kpo̍u̍, ō 
yɛ̄ɛ̍nɛ̍ nya̍ chō yɛ̄ ya̍ ho̍ō tōsāllo̍? Bāā īsɔ̄ɔ̍ ya̍ I̍ to̍sa̍l nya̍ ni̍ mi̍ lā wā ya̍ māa̍ ko̍ŋ 
mīŋgūllo̍? Tē māa̍ nya̍ chō ya̍ mīŋgūllo̍ ni̍, nyɛ̄ nya̍ tōsa̍l la̍ wo̍, I̍ cho̍ nya̍ māa̍ ko̍ŋ 
kēlēŋā mīŋgūl chɔ̍ chɔ̍. 

5Lā chūa̍ ka̍ni̍ŋ nīŋ hu̍mbo᷄ŋ a̍ ko̍o̍līi̍ŋ nūu̍ŋ, sūl nūu̍ kpo̍u̍ mi̍ lā kūānu᷄ŋ a̍ ndu̍ o̍ 
chīɛ̄īlā nya̍ sōōlūū mɛ̍lɛ̄ka̍a̍ nyāa̍ la̍ŋ ni᷄ŋ. 

6Lā pīsi̍ wāŋnda̍ Chu̍dā, a̍ wāŋnda̍ Chūlu̍sɛ̄lɛ̄m Kīli̍kīi̍ya̍ o̍ bā, ma̍ fāŋā nda̍ o̍ 
fo̍ndāŋndā ndāla̍ŋ ma̍ kūā a̍ nda̍ pɔ̍ɔ̍li̍ o̍ lɛ̄ŋndē ndāle̍ŋ ni᷄ŋ. 

7Kɛ̍ I̍ cho̍ lākɔ̄ wānāā nīa̍a̍ sōlī o̍ lɛ̄ŋīī nya̍ pīsi̍ nda̍ ke̍ŋ nde̍ ni᷄ŋ, mī mi̍ŋgi̍ nda̍ o̍ 
lɛ̄ŋndē ndāle̍ŋ ni᷄ŋ. Ndu̍yɛ̍ nyɛ̄ o̍ nyɛ̄ nya̍ tōsa̍l nda̍, I̍ cho̍ nya̍ māa̍ ko̍ŋ mīŋgūl. 

8I̍ cho̍ chūāūwāā nyāā pīāāndūa̍a̍ a̍ chūāūwāā nyāā lāāndūa̍a̍ pīsī wāŋnda̍ Chu̍dā 
o̍ ba̍, mi̍ nda̍ mūli̍ŋ mā pīsi̍ nda̍ Sɛ̍bi̍āŋnda̍ o̍ bā, kāa̍le̍ lēvīltē bɛ̍ndūle̍ŋ. Ya̍ Mɛ̄lɛ̄ka̍ 
Ya̍a̍wɛ̄ɛ̄, ya̍ so̍ō ni̍. 

9“Le̍la̍ŋ lā yōnda̍ sūɛ̍i̍ he̍ī lɛ̄ŋnde̍ tɛ̄ɛ̄ŋ mī lā dīmu̍l nda̍ āā, ‘Lā bɛ̄ɛ̄ndi̍a̍ŋ le̍ chɔ̄ūwo̍. 
Lā vēēlu̍ ku̍u̍ba̍a̍ nyāa̍ chɔ̄ūwa̍. Lā chūūŋgi̍a̍a̍ so̍vɛ̄i̍ya̍a̍ nyāa̍ kpo̍u̍ nāa̍ pi᷅lɛ̍, mī lā 
sīmi̍ nda̍ le̍ chɔ̄ūwo̍. 

10Lā chɔ̄u̍ dɛ̍ndɛ̄lā nyāla̍ wāā la̍ŋ mɔ̄ɔ̄ŋ fāŋndo̍ŋ, ndu̍yɛ̍ mī lā chɔ̄ū mɔ̄ɔ̄ŋ nya̍ 
bɛ̄ɛ̄ndīāā tɔ̍lɔ̄ɔ̄la̍ŋ ndo̍ŋ ba̍lta̍ŋ le̍ kɔ̄la̍ŋ sɔ̍ŋgɔ̄ɔ̍. Wānāa̍ cho̍ bɛ̍ɛ̍ ā nɔ̍ di̍a̍llūŋ kālā 
nya̍ tɛ̄ɛ̄ŋ te̍ wa̍, ā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍. 

11Lā kēle̍ŋa̍ hu̍nɔ̄ɔ̄ chɔ̍ chɔ̍, nya̍ lɛ̄ŋīi̍ ba̍lu̍ na̍a̍ ve̍ chɛ̍ chɛ̍. Lā chūūŋgi̍āŋ o̍ lɛ̄ŋndē 
dɛ̍ŋgbɛ̍le̍ŋ ni᷄ŋ.’ ” O̍o̍ Mɛ̄lɛ̄ka̍ Ya̍a̍wɛ̄ɛ̄, hu᷄ŋ ni̍ko̍ a̍ ku̍u̍ba̍a̍ nu̍m ā chɔ̄ūwa̍ mā hu᷄ŋ 
chīŋa̍la᷅ŋ lɛ᷅ŋnde̍ he̍ī. 

12Mi̍ Mɛ̄lɛ̄ka̍ Ya̍a̍wɛ̄ɛ̄ hi̍a̍ū lāchī a̍ sūɛ̍i̍ āā, “Wāŋnda̍ o̍ lɛ̄ŋnde̍ ni᷄ŋ ā bɛ̄ɛ̄ndi̍a̍ŋ le̍ 
sɔ̍ŋgɔ̄ɔ̍, ā hu᷄ŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ le̍ sɔ̍ŋgɔ̄ɔ̍. Kāni̍ fu̍u̍le̍, lo̍ŋ ya̍ 
Mɛ̄lɛ̄ka̍ Ya̍a̍wɛ̄ɛ̄ cho̍ wā īchāli̍ le̍ kɔ̍ɔ̍sɔ̍ɔ̍ a̍ lɛ̄ŋnde̍ kpo̍u̍ ni̍. 

13“Lā kīli̍ ki̍li̍ wa᷅ŋnda̍ ha̍ā mɛ̄ɛ̍ chīɛ̍i̍ ī vēsā nu̍a̍ā le̍ kōwɔ̄ɔ̍ mā kōū ndi̍ yɛ̍. Lā nīɔ̍u̍ 
nda̍ mɛ̄ɛ̍ nda̍ pēī nu̍a̍ā kīle̍pīi̍ya̍ŋ o̍ nyɛ̄ nɛ̄īyāā mākīle̍pīi̍yo̍ ni᷄ŋ mā nīɔ̍u̍ ma̍ŋ le̍ 
mūɛ̄īmā kīle̍pīi̍ya̍ŋ tōōsīa̍a̍ yɛ̍. Kāni̍ fu̍u̍le̍, wāŋnda̍ ha̍ā dɛ̍nɛ̍ ndā wɔ̍ɔ̍ŋndo̍ ō pɛ̄ 
mbo̍ chōŋ wa̍ā. 

14“Wāŋnda̍ ā chō chūmndo̍ O̍ lɛ̄ŋndē dɛ̍ŋgbɛ̍le̍ kɔ̍ɔ̍sɔ̍ le̍ŋ ni᷄ŋ wāa̍la̍ o̍ wāa̍la̍ŋ ni᷄ŋ. 
Kāni̍ fu̍u̍le̍, pāa̍le̍ kpūndɛ̍lē bɛ̄ndūle̍ Mɛ̄lɛ̄ka̍ Ya̍a̍wɛ̄ɛ̄ le̍ŋ lē chō ni᷅ŋ kpɛ̍ɛ̍lūŋ, pāa̍le̍ 
Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ. 

15Pāa̍le̍ le̍ŋ, pāa̍le̍ŋ a̍ pāŋge̍i̍ ŋ nyūm ni̍ŋ mī nyūmnda̍ŋ mā tōl kpi᷅ŋgbi̍. Lo̍o̍ŋ bɛ̍ɛ̍ 
o̍ ha̍lāa̍ ni᷄ŋ mī ŋ̄ pɛ̄ŋgī di̍o̍ndɔ̄ɔ̍.” 

A̍ mɛɛ̄ ̍Mɛl̄ɛk̄a̍ dūāū niŋ̍ wa̍nāā ndūa̍a̍ sa̍lā yɛ ̍o̍kɔɔ̄̄ 
16Mɛ̄lɛ̄ka̍ Ya̍a̍wɛ̄ɛ̄ o̍ cho̍ dēŋīo̍o̍ o̍ Pēmbīī Sa̍a̍yɔ̄ŋnde̍ chōo̍, dīōm ndɔ̄ɔ̍ chō fūlāa̍ 
Chūlu̍sɛ̄lɛ̄m mɛ̄ɛ̍ ta᷅ŋnda̍ŋ mā dēŋī nu̍a̍ā yɛ̍. Ha̍la̍a̍ a̍ chi̍e̍ēŋndo̍ ā hīīlu̍ŋ a̍ dīōm 
ndɔ̄ɔ̍. Kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānāā ndūa̍a̍ I̍sɔ̄lūɛ̍i̍ māndā. Ndu̍ cho̍ fo̍ndā kālā 
ka̍la̍ ma̍ndā wānāā ndūa̍a̍ wo̍ ni̍. 

17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Tē he̍ī nyɔ̄ŋnu᷄ŋ pɛ̍, o̍ ko̍ŋ nya̍ cho̍ sīnā ni̍ māā ya̍ cho̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ni̍, māā I̍ cho̍ īchāli̍ o̍ Pēmbīī Sa̍a̍yɔ̄ŋnde̍ chōo̍, 
pēmbīī nīī di̍a̍ndɛ̄i̍. Chūlu̍sɛ̄lɛ̄m cho̍ hūnɔ̄ɔ̄ mīīŋgū sīmnɔ᷄ŋ fo̍ndāŋ dīāndāā le̍ fɛ̍ɛ̍ŋ 
a̍ fɛ̍ɛ̍ŋ. Ndu̍yɛ̍, fɛ̍ɛ̍ŋ a̍ fɛ̍ɛ̍ŋ wānāā lēkāa̍wa̍ ā ku̍ē lɛ̍ ni᷄ŋ lo̍ŋ mā yēm ndu̍ le̍. 

18“A̍ te̍le̍ŋ ko̍ŋ, mūɛ̄īmā mākīle̍pīi̍ma̍ yēēlɛ̍i̍ya̍ŋ mā wā ni̍ŋ wa̍chāko̍ o̍ pēmbo᷄ŋ 
chōo̍. Chɔ̄lūa̍a̍ ā kūī ni̍ŋ nya̍ o̍ bā o̍ pēmbo᷄ŋ chōo̍, ndu̍yɛ̍ mī lā sɔ̄la̍ mɛ̄ɛ̄mā chɔ̄lu̍a̍ŋ 
ta̍u̍ ta̍u̍. Pēēla̍ pɔ̍mbɔ̄la̍ŋ Chu̍dā kpo̍u̍, mɛ̄ŋnda̍ŋ mā wā ni̍ŋ fu̍lāa̍ lo̍ŋ mī mā hīāū. 
Pīo̍o̍ chō pīɔ̄l fūlāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, mī mɛ̄ŋmā ndūa̍ŋ mā kūɛ̄ o̍ lɛ̄ŋndē 
dɛ̍ŋgbɛ̍le̍ŋ Āke̍e̍sīāā. 

19“Lɛ̄ŋndē I̍chi̍pīle̍ŋ lē chō ītāmu̍, mī lē sīmnu᷄ŋ po̍llo̍. Lɛ̄ŋndē I̍dɔ̄mnde̍ŋ bɛ̍ɛ̍ lē 
chō sīmnɔ᷄ŋ po̍llo̍. Kāni̍ fo̍ndōle̍, le̍ mɛ̄ɛ̍ nda̍ chīŋa̍la᷅ŋ lɛ᷅ŋndē Chu̍dāle̍ŋ, ma̍ dīū 
wānāa̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wa̍ yɛ̍. 

20Kɛ̍ wāŋndā chīe̍e̍ya̍ ā wā ni̍ŋ a̍ pi̍a̍ā Chu̍dā le̍ fɛ̍ɛ̍ŋ a̍ fɛ̍ɛ̍ŋ, ndu̍yɛ̍ mī wāŋnda̍ 
yu̍ŋgu̍la̍ŋ o̍ yu̍ŋgu̍la̍ŋ ni᷄ŋ ā wa̍ Chūlu̍sɛ̄lɛ̄m. 

21Wānāa̍ di̍u̍ wānāā nīa̍a̍ o̍ fo̍ndō fu̍u̍wo̍ chōo̍ wa̍, I̍ me᷅l nda̍ le̍ nyɛ̄ nda̍ tōsa̍ wo̍ 
le̍, I̍ cho̍ nda̍ māa̍ mīŋgūl. 

Ndu̍yɛ̍, ya̍ Mɛ̄lɛ̄ka̍ Ya̍a̍wɛ̄ɛ̄, I̍ wa᷅ ni̍ŋ o̍ Pēmbīī Sa̍a̍yɔ̄ŋnde̍ chōo̍ Chūlu̍sɛ̄lɛ̄m wānāā 
nīa̍a̍ tɛ̄ɛ̄ŋ.” 

E̍mɔ̍ɔ̍sī 

E̍mɔ̍ɔ̍sī 1 

Yāū E̍mɔɔ̍ ̄wo̍ 
1Po̍ pi᷅lɛ̍ wa̍ Tɛ̄ko̍wā chi̍e̍e̍ dīōla̍ŋ āā E̍mɔ̍ɔ̄, wānā ma̍ndāā lāsāa̍ o̍ wa̍ ni̍. Ō wa̍ a̍ 
te̍le̍ŋ pi᷅lɛ̍, mi̍ Mɛ̄lɛ̄ka̍ sūāā nāa̍ ndu̍ chu̍a̍, mbo̍ kē ndu̍ yōōŋgōo̍. Yōōŋgū kōŋ sɔ̄lāa̍, 
wɔ̄sīla̍ŋ lā tīɔ̍ɔ̍ŋ la̍ hi̍o̍ū ni̍, mi̍ lɛ̄ŋnde̍ŋ lē nyīīyā I̍sɔ̄lūɛ̄ī. Ndu̍yɛ̍ a̍ te̍le̍ŋ ko̍ŋ, Yūsi̍a̍ā 
wa̍ māsāa̍ Chu̍dā ni̍, mi̍ Chɛ̄lōbo̍wām, po̍ Chɛ̄hōwa̍sī wo̍ ndu̍ wa᷅ māsāa̍ I̍sɔ̄lūɛ̄ī. 
Sɔ̄ɔ̍ŋ Mɛ̄lɛ̄ka̍ dīmu̍l E̍mɔ̍ɔ̄ o̍ yōōŋgū kōŋ ni᷄ŋ ndo̍ŋ, mu̍ŋ cho̍ o̍ yāu̍wo̍ ho̍ō ni᷄ŋ ni̍. 

2Mi̍ E̍mɔ̍ɔ̄ di̍mī āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ wā dēŋīo̍o̍ Sa̍a̍yɔ̄ŋ chi̍e̍e̍ pa̍ndāŋ bɛ̄ndū. 
Dīōm ndɔ̄ɔ̍ chō wā fūlāa̍ Chūlu̍sɛ̄lɛ̄m chi̍e̍e̍, mɛ̄ɛ̍ ta᷅ŋnda̍ŋ mā dēŋī nu̍a̍ā yɛ̍. O̍ ko̍ŋ, 
fo̍ndāŋndā sāa̍ ā kūā di̍o̍la̍ŋ nda̍ŋ kpo̍u̍ lā chō vēēsīāā. Bīl pūīyāa̍ cho̍ o̍ Pēmbīī 
Ka̍mɛ̄lve̍ chōo̍ wo̍ kpo̍u̍ ō chō nyāmālīa̍a̍.” 

Mɛl̄ɛk̄a̍ chō lɛŋ̄īi ̍chiɛ̍ɛ̍l̍ia̍̄ŋ a̍ Is̍ɔl̄ūɛī̄ ye̍ nyɛ ̄pālāa̍ tūsī chōo̍ 
A̍ lɛ̄ŋndē Si̍i̍lūīāle̍ŋ o̍kɔ̄ɔ̄ 
3Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ Dāma̍si̍kɔ̍ɔ̄, o̍ cho̍ 
chi̍e̍e̍ le̍bo᷅llo̍ le̍ lɛ̄ŋndē Si̍i̍lūīāle̍ŋ ndo̍, ā tōsa̍ yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lē dīi̍ŋ 
di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ wɔ̍ɔ̍ŋndā lāŋ te̍. Wāŋnda̍ ha̍ā ā lo̍ ko̍ŋ 
ma̍ tūsī wāŋnda̍ Ki̍li̍a̍a̍dī nyɛ̄ pālāa̍ chōo̍, ma̍ fūlī nda̍ mɛ̄ɛ̍ nda̍ lūāā nu̍a̍ā tɔ̄lɔ̄ɔ̄ 
ŋ̄wi̍tīi̍yo̍ a̍ chīli̍ŋndo̍ŋ yɛ̍. 

4Le̍la̍ŋ, I̍ cho̍ tōsā mī chīɛ̄ī lēmāsā Māsāa̍ Ha̍sa̍yɛ̄l o̍ ta̍ŋgu̍llo̍ ō sāa̍ o̍ yīŋ, ndu̍yɛ̍ mī 
to̍sa̍ mī fo̍ndāŋndā kālā ka̍lālā Māsāa̍ Bɛ̄nīha̍da̍dī o̍ bɛ̍ɛ̍ndi̍a̍a̍ le̍ māndāa̍ la̍ŋ lā 
ŋūɛ̄. 

5I̍ cho̍ sāāsa̍ ba̍lu̍ Dāma̍si̍kɔ̍ɔ̄ wo̍ pēsī pēsī, ndu̍yɛ̍, wānāa̍ cho̍ īchāli̍ o̍ lɛ̄ŋndē 
dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ A̍ vi᷅ŋ nda̍, a̍ wāna̍ cho̍ Māsāa̍ Bɛ̄tɛ̍dīŋ chi̍e̍e̍ wo̍, mī chi̍i̍ 
a̍ nda̍. I̍ cho̍ tōsā mā hu᷄ŋ kɔ᷅ a̍ wāŋnda̍ Si̍i̍līāā o̍ bīyɔ̄ɔ̍ ni᷄ŋ, o̍ lɛ̄ŋndē Ki̍ɛ̍ɛ̄le̍ŋ ni᷄ŋ.” 
Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

A̍ lɛ̄ŋndē Fīli̍i̍tīāāle̍ŋ o̍kɔ̄ɔ̄ 
6Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ Ka̍a̍sā, o̍ cho̍ chi̍e̍e̍ 
le̍bo᷅llo̍ le̍ lɛ̄ŋndē Fīli̍i̍tīāāle̍ŋ ndo̍, ā tōsa̍ yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lēdīi̍ŋ di̍i̍ŋ. Kɛ̍ 
I̍ cho̍ mālɔ̄ɔ̄ le̍ yɔ̄ŋndā ndāla̍ wɔ̍ɔ̍ŋndā lāŋ te̍, kāni̍ fo̍ndōle̍, le̍ mɛ̄ɛ̍ nda̍ kūɛ̄ a̍ 
wāŋnda̍ lɛ̄ŋnde̍ŋ kpu̍lu̍ku̍u̍ ma̍ kɔ̍ pi᷅sī pīsī nda̍ o̍ chɛ̄le̍ŋ ni᷄ŋ wa᷅ŋnda̍ I̍dɔ̄m o̍ bā 
yɛ̍. 

7Le̍la̍ŋ, I̍ cho̍ sāāsa̍ ba̍lu̍ Ka̍a̍sā wo̍ pēsī pēsī, ndu̍yɛ̍, fo̍ndāŋndā kālā ka̍lālā nda̍ 
tāŋgu̍l le̍ nda̍ māndāa̍ la̍ŋ, mī to̍sa̍ mī lā ŋūɛ̄ kpo̍u̍. 

8Wānāa̍ cho̍ īchāli̍ A̍si̍dɔ̍dī chi̍e̍e̍ wa̍ ni̍, a̍ wāna̍ cho̍ māsāa̍ A̍si̍kɛ̍lɔ̄ŋ ndo̍ ni̍, I̍ cho̍ 
nda̍ tɛ̄ɛ̄mbūū, ndu̍yɛ̍ mī chi̍i̍ a̍ nda̍. Wāŋnda̍ Ɛ̍ki̍lɔ̄ŋ chi̍e̍e̍ bɛ̍ɛ̍, I̍ cho̍ nda̍ nyɛ̄ pālāā 
bɛ̄ndōo̍ tūsī chōo̍, ndu̍yɛ̍ wānāā tūa̍a̍ lo᷅ ni̍ŋ yo̍o̍mū o̍ lɛ̄ŋndē Fīli̍i̍tīāāle̍ŋ ni᷄ŋ nda̍, 

mī to̍sa̍ nda̍ kpo̍u̍ mā sɔ̄la̍ pīɔ̍mndo̍.” Nyɛ̄ Māsānɔ̄ɔ̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ 
ko̍ŋ ni̍. 

A̍ lɛ̄ŋndē Ta̍a̍yāle̍ŋ o̍kɔ̄ɔ̄ 
9Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ Ta̍a̍yā a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lēdīi̍ŋ di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋndā lāŋ te̍, kāni̍ fo̍ndōle̍, le̍ mɛ̄ɛ̍ nda̍ kūɛ̄ a̍ wāŋnda̍ lɛ̄ŋnde̍ŋ kpu̍lu̍ku̍u̍ ma̍ kɔ̍ 
yɔ̍ŋgū nda̍ o̍ lɛ̄ŋndē I̍dɔ̄mnde̍ŋ ni᷄ŋ yɛ̍. Chɛ̄la᷅ŋ īchāŋnja̍ wa̍ nda̍ tɛ̄ɛ̄ŋ nda̍ wāŋnda̍ 
ha̍ā wo̍, ma̍ pūɛ̄ɛ̄nu᷄ŋ a̍ ndu̍ o̍kɔ̄ɔ̄. 

10Le̍la̍ŋ, I̍ cho̍ sāāsa̍ ba̍lu̍ Ta̍a̍yā wo̍ pēsī pēsī, ndu̍yɛ̍ mī to̍sa̍ mī fo̍ndāŋndā kālā 
ka̍lālā nda̍ tāŋgu̍l le̍ nda̍ māndāa̍ la̍ŋ lā ŋūɛ̄ kpo̍u̍.” 

A̍ lɛ̄ŋndē I̍dɔ̄mnde̍ŋ o̍kɔ̄ɔ̄ 
11Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ I̍dɔ̄m a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lēdīi̍ŋ di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋndā lāŋ te̍, kāni̍ fo̍ndōle̍, le̍ nyɛ̄ nda̍ tōsa̍ a̍ I̍sɔ̄lūɛ̍i̍ya̍ wo̍. Nda̍ nda̍ wāŋnda̍ 
ha̍ā, wānāyɛ̍i̍ nda̍ chō ni̍, kɛ̍ ma̍ lō o̍ ko̍ŋ, ma̍ chūēl nda̍ mɔ̄ɔ̄ŋ fāŋndo̍ŋ ma̍ tīsā nda̍ 
kɔ̄ɔ̄lī le̍ nda̍ dīūwo̍. Īnyīɛ̍ɛ̍ bɛ̍ɛ̍ i̍ bi̍i̍ nda̍ le̍ wāŋnda̍ ha̍ā le̍. Ma̍ lō o̍ ko̍ŋ ma̍ dūāūnu᷄ŋ 
tu̍mbe̍ a̍ nda̍ o̍ ka̍lā ka̍lā. Ndu̍yɛ̍ tu̍mbe̍ ndāa̍ ndu̍ o̍o̍ pɔ̍lūl te̍, hīōūwɔ̄ɔ̍ lāchī tu̍ŋ. 

12Le̍la̍ŋ, I̍ cho̍ Tɛ̍māŋ chi̍e̍e̍ tɛ̍ɛ̍mbūū, ndu̍yɛ̍, mī to̍sa̍ mī fo̍ndāŋndā kālā ka̍lālā 
nda̍ tāŋgu̍l Bɔ̍si̍lūā chi̍e̍e̍ le̍ nda̍ māndāa̍ la̍ŋ lā ŋūɛ̄ kpo̍u̍.” 

A̍ lɛ̄ŋndē A̍mɔ̄ŋnde̍ŋ o̍kɔ̄ɔ̄ 
13Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ A̍mɔ̄ŋ a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lēdīi̍ŋ di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋndā lāŋ te̍, kāni̍ fo̍ndōle̍, le̍ nyɛ̄ nda̍ tōsa̍ o̍ lɛ̄ŋndē Ki̍li̍a̍a̍dīle̍ŋ ni᷄ŋ ndo̍. 
Bōōndi̍i̍ nda̍ wa̍ sɔ̍ŋgɔ̄ɔ̍ le̍ lɛ̄ŋndē ndāle̍ŋ chɔ̄ɔ̄lōo̍ ve̍, wānāā lāyo᷄lla̍a̍ wa̍ o̍ lɛ̄ŋndē 
Ki̍li̍a̍a̍dīle̍ŋ ni᷄ŋ nda̍, dēmbēla̍ŋ nda̍ a̍a̍ būūlu̍u̍ nda̍ a̍ mɔ̄ɔ̍ŋ ni̍. 

14Le̍la̍ŋ, I̍ cho̍ sāāsa̍ ba̍lu̍ Lu̍a̍bā chi̍e̍e̍ wo̍ pēsī pēsī, ndu̍yɛ̍ mī to̍sa̍ mī fo̍ndāŋndā 
kālā ka̍lālā nda̍ tāŋgu̍l le̍ nda̍ māndāa̍ la̍ŋ lā ŋūɛ̄ kpo̍u̍. Pāa̍le̍ ya̍a̍mɔ̍ɔ̍wa̍ dēl ni̍ŋ 
nda̍ chōo̍ le̍ŋ, bɔ̄ɔ̄lūū chɔ̄ū bɛ̄ndōo̍ ō wā ni̍ŋ su̍ɛ̍i̍ bā o̍ bā fe̍e̍. Mɛ̄ɛ̍ hūēīyīī tɔ̍ɔ̍mɛ̍i̍ 
bɛ̄ndūe̍i̍ ī hɔ̄ŋ nu̍a̍ā a̍ kpāāyā bɛ̍ndōo̍, mī ī tɛ̄ɛ̄mbu̍u̍ nyɔ̄ɔ̍ŋ yɛ̍, le̍nde̍ ya̍a̍mɔ̍ɔ̍wa̍ ā 
hūŋ ni̍ŋ a̍ kpāāyā bɛ̍ndōo̍ ni̍, mā de᷄l nda̍ chōo̍. 

15Māsa̍ ndā bɛ̍ndōo̍ ni̍, wānāā bɛ̄ndūa̍a̍ cho̍ ndu̍ wa̍llo̍ o̍ bā bɛ̄ŋgu̍ wa̍ ni̍, nda̍ kpo̍u̍ 
ā chō lākɔ̄ a̍ nda̍ o̍ bīyɔ̄ɔ̍ ni᷄ŋ.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

E̍mɔ̍ɔ̍sī 2 

A̍ lɛ̄ŋndē Mo̍wa̍bīle̍ŋ o̍kɔ̄ɔ̄ 
1Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mī wo̍ cho̍ ho̍ō ni̍. Ō dīmi̍ āā, “Wāŋnda̍ Mo̍wa̍bī a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lēdīi̍ŋ di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋndā lāŋ te̍, kāni̍ fo̍ndōle̍, le̍ nyɛ̄ nda̍ tōsa̍ a̍ māsāa̍ I̍dɔ̄m ndo̍. Pāālā ndɔ̄la̍ŋ ma̍ 
sōlī la̍ŋ o̍ sɛ̄īyo̍ ni᷄ŋ ma̍ lūām nda̍ŋ chi̍li̍kɔ̍, mi̍ lā sīmnu᷄ŋ pu᷅lta̍ŋ. 

2Le̍la̍ŋ, I̍ cho̍ tōsā mī lɛ̄ŋndē Mo̍wa̍bīle̍ŋ lē sāa̍ o̍ yīŋ, ndu̍yɛ̍ mī to̍sa̍ mī fo̍ndāŋndā 
kālā ka̍lālā nda̍ tāŋgu̍l Kɛ̍li̍ɔ̍ɔ̍tī chi̍e̍e̍ le̍ nda̍ māndāa̍ la̍ŋ lā ŋūɛ̄ kpo̍u̍. Ya̍a̍mɔ̍ɔ̍wa̍a̍ 
chi̍ŋa̍la᷅ŋ ni̍ŋ nda̍ wa̍, so̍vɛ̄i̍ya̍a̍ ndāa̍ ā wā ni̍ŋ de̍ŋīo̍o̍ chōo̍ cho̍o̍, ndu̍yɛ̍ mā hɔ̄ŋ 
pūtɛ̍nɛ̍i̍la̍ŋ, ndu̍yɛ̍ mī wāŋnda̍ Mo̍wa̍bī a̍ vi᷅ o̍ chɔ̄ū kōŋ ni᷄ŋ. 

3Wāna̍ cho̍ wāŋnda̍ chīla̍ŋ Mo̍wa̍bī wo̍ ni̍, wāŋ bɛ̄ndūāā lēlɛ̄ŋ nda̍ ni̍, nda̍ kpo̍u̍ I̍ 
cho̍ nda̍ hūnɔ̄ɔ̄ dīū mī chi̍i̍ a̍ nda̍.” Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

A̍ lɛ̄ŋndē Chu̍dāle̍ŋ o̍kɔ̄ɔ̄ 
4Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ Chu̍dā a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lē dīi̍ di̍i̍ŋ. Kɛ̍ I̍ cho̍ mālɔ̄ɔ̄ le̍ yɔ̄ŋndā ndāla̍ wɔ̍ɔ̍ŋndā 
lāŋ te̍, kāni̍ fo̍ndōle̍, le̍ mɛ̄ɛ̍ nda̍ kɛ̄ɛ̍ sāwāla̍ ya̍ Mɛ̍lɛ̄ka̍ Ya̍a̍wɛ̄ɛ̄ la̍ŋ tōlɔ̄ɔ̍ kɔ̄ɔ̄lī, 
ndu̍yɛ̍ ma̍ kɛ̄ɛ̄ le̍ nyɛ̄ ya̍ I̍ di̍mu̍l nda̍ wo̍ tōsāa̍ yɛ̍. Mɛ̄lɛ̄ka̍ā lāchōōwāā fi̍nyāā ndāā 
ma̍māa̍ ā wa̍ sōōlūūwo̍ wa̍, nda̍ bɛ̍ɛ̍ ma̍ mūli᷄ŋ mɛ̍lɛ̄ka̍a̍ kāŋ sōōlūūwo̍. O̍ ko̍ŋ, mi̍ 
nda̍ bɛ̍ɛ̍ a̍ fa̍ŋa᷄ŋ o̍ nɛ̄i̍ tōnya̍a̍ chōo̍. 

5Le̍la̍ŋ, I̍ cho̍ lɛ̄ŋndē Chu̍dāle̍ŋ mālɔ̄ɔ̄ o̍ yīŋ, ndu̍yɛ̍ mī to̍sa̍ mī fo̍ndāŋndā kālā 
ka̍lālā nda̍ tāŋgu̍l Chūlu̍sɛ̄lɛ̄m le̍ ndu̍ māndāa̍ la̍ŋ lā ŋūɛ̄ kpo̍u̍.” 

Mɛl̄ɛk̄a̍ kīlu̍l Is̍ɔl̄ūɛi̍y̍a̍ yāmɛi̍ ̍le̍ nda̍ nyɛ ̄pālāa̍ tūsīo̍o̍ chōo̍ 
6Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ ho̍ō ni̍. Ō dīmi̍ āā, “Wāŋnda̍ I̍sɔ̄lūɛ̄ī a̍ to̍sa̍ 
yɔ̄ŋndā wɔ̄ɔ̍ŋnda̍ŋ bɛ̄mbɔ̄ɔ̍ lē dīi̍ŋ di̍i̍ŋ. Kɛ̍ I̍ cho̍ nda̍ mālɔ̄ɔ̄ le̍ yɔ̄ŋndā ndāla̍ 
wɔ̍ɔ̍ŋndā lāŋ te̍, kāni̍ fo̍ndōle̍, le̍ mɛ̄ɛ̍ nda̍ chō wānāa̍ cho̍ sa̍kpō wa̍ pīsīo̍o̍ o̍ nyɛ̄ 
sɔ̄lāa̍ bɛ̄ŋgu̍, ndu̍yɛ̍ ma̍ wā wānāa̍ bāhāvɛ̍i̍ya̍ pīsīo̍o̍ le̍ wɔ̄ŋgū lākɔ̄ɔ̄vɛ̄i̍yo̍ yɛ̍. 

7Ma̍ wā wānāā tāmbɛ̍i̍ya̍ fūlīo̍o̍ a̍ nda̍ nyɛ̄ pālāa̍ tūsīo̍o̍ chōo̍, mɛ̄ɛ̍ wāŋnda̍ ā nīɔ̄ū 
nu̍a̍ā chu̍ndo̍o̍ lɛ̄ŋ yɛ̍. Ma̍ wā wānāa̍ nɔ̍ kpa̍a̍yā le̍ wa̍ nyīīndūūwo̍, le̍ nda̍ 
fāŋa᷄ŋndo̍ o̍ nɛ̄ī. Pōo̍ nda̍ nda̍ fi̍nyā ndɔ̄, mā hīvi᷄ŋ chɛ᷄ lāāndu̍ cho̍ nda̍ o̍ bā chīɛ̄ī 
ni̍ŋ ndo̍ kɔ̄ɔ̄lī. O̍ ko̍ŋ, ma̍ wā dīōlā nīla̍ di̍a̍ndāā la̍ŋ bɛ̄ɛ̄la̍ŋ tɛ̄ɛ̄mbūūwo̍. 

8Tē wāŋnda̍ lēndu̍l nda̍ kōlāla̍ŋ o̍ bā pɛ̍, o̍ kōlāla̍ la̍ŋ chōo̍ nda̍ kūā hi̍ni̍ŋnda̍ŋ o̍ 
ma̍āŋnda̍ŋ īkɛ̄i̍ ni̍. Mūɛ̄īmā nda̍ fɛ̄ɛ̄nī wa᷅ŋnda̍ wa̍ŋ, o̍ chīɛ̍i̍ Mɛ̄lɛ̄ka̍ ndāa̍ ni᷄ŋ 
kpe̍e̍kpe̍i̍ nda̍ kūā ma̍ŋ kōlɔ̄ɔ̍ ni̍. 

9“Le̍ sa̍bū nya̍ I̍sɔ̄lūɛ̍i̍ya̍, mi̍ I̍ tɛ̍ɛ̍mbūū Āmɔ̄lu̍a̍a̍tīi̍ya̍a̍ wa̍ nya̍ lāchī wa̍, wānāā nda̍ 
a̍a̍ ba̍ndu̍ ha̍ā māā yɔ̄mīī si̍dāā, ndu̍yɛ̍ ma̍ kīāndū dīāllo̍ŋ māā yɔ̄mīī ɔ̍kū ī kālā 
ka̍lā wa̍. Mɛ̄ɛ̍ wāŋndo̍ tɛ̄ɛ̄mbūū nu̍a̍ā yɔ̄mndo̍ a̍ kōmɔ̄ɔ̍ ndɔ̄ɔ̍ lātūlu̍, ndu̍yɛ̍ a̍ 
pūūndu̍ŋ ndɔ̄ɔ̍ŋ kpo̍u̍ yɛ̍, le̍nde̍ ya̍ I̍ tɛ̍ɛ̍mbu̍u̍ nda̍ ni̍. 

10Ya̍ so̍li̍ nya̍ I̍chi̍pī o̍ chɛ̄le̍ŋ ni᷄ŋ ni̍. Wɔ̄sīlā be̍le̍-hi̍ɔ̍ɔ̍lu̍la̍ nya̍ chīi̍ o̍ lɛ̄ŋndē po̍lte̍ŋ 
ni᷄ŋ nda̍ŋ kpo̍u̍, ya̍ wa̍ bālɔ̄ɔ̍ a̍ nya̍ ni̍, le̍ mī hu̍ŋ ke᷅ nya̍ lɛ̄ŋndē A̍mɔ̍lu̍a̍i̍tīi̍ya̍ māā 
nyɛ̄ nyā. 

11Mi̍ hɛ̍lī pūa̍a̍ nyāā vi̍a̍lāa̍ ā ti᷄ŋ mi̍ si̍i̍ŋgūū nda̍ wānāa̍ su̍a̍ā le̍ Mɛ̄lɛ̄ka̍ wa̍, o̍ ko̍ŋ 
kɔ̍ɔ̍lī, mi̍ hɛ̍lī a̍ ti᷄ŋ mi̍ si̍i̍ŋgūū nda̍ Na̍a̍sālūɛ̍i̍ya̍. Ō cho̍ le̍nde̍ le̍ ya̍ I̍ to̍sa̍ le̍ wāŋnda̍ 
I̍sɔ̄lūɛ̍i̍? Nyɛ̄ ya̍ Mɛ̍lɛ̄ka̍ Ya̍a̍wɛ̍ɛ̄ di̍mi̍ wo̍ cho̍ ko̍ŋ ni̍. 

12Kɛ̍ mi̍ lā tōsā mi̍ Na̍a̍sālūɛ̍i̍ya̍a̍ kāŋ ā kōl mūɛ̄īya̍ŋ ma̍ sīmnu᷄ŋ wa̍nāā yɔ̄ŋ wɔ̄ɔ̍ŋ, 
ndu̍yɛ̍, mi̍ lā dīmūl wānāā ya̍ I̍ hɛ̍li̍ ka̍ŋ māā wānāa̍ su̍a̍ā le̍ Mɛ̄lɛ̄ka̍ wa̍ māā ā di̍mūl 
wāŋnda̍ yōōŋgūlā nīla̍ŋ te̍. 

13Kɛ̍ ndu̍yɛ̍, I̍ cho̍ nya̍ nyɛ̄ pālāā bɛ̄ndōo̍ tūsī chōo̍ mbō fūūlu̍u̍ nya̍ mɛ̍ɛ̄. Mɛ̄ɛ̍ nda̍ 
hīū nu̍a̍ā tɔ̄lɔ̄ɔ̄ ku̍llo̍ pēīyo̍ o̍ kāmbɛ̍i̍yo̍ ni᷄ŋ, mbō fūūlu̍u̍ lɛ̄ŋ mɛ̍ɛ̄ yɛ̍. 

14Tē te̍le̍ŋ ko̍ŋ ō fūūlu̍u̍ pɛ̍, wānāa̍ nya̍a̍nūŋ bɛ̍ɛ̍ nya̍a̍nɔ᷄ŋ bɛ̍ndōo̍ nya̍ tɛ̄ɛ̄ŋ nda̍, ā 
nɔ̍lā lɛ̍ ni̍ŋ mā nyāānu̍ŋ mā hɛ̄lu᷄ŋ te̍. Wānāā kpāāyāa̍ cho̍ nya̍ tɛ̄ɛ̄ŋ nda̍ bɛ̍ɛ̍, 
kpāāya̍ ndāa̍ chō chūwɔ̄ɔ̄. Ku̍u̍ba̍a̍ chɔ̄ūwa̍ nya̍ tɛ̄ɛ̄ŋ bɛ̍ɛ̍, ā nɔ̄lā lɛ̍ ni̍ŋ mā chīīndi̍a̍a̍ 
nda̍ pi̍la̍ le̍. 

15So̍vɛ̄i̍ya̍a̍ sɔ̍ŋgā a̍ chīɔ̄ūla̍ŋ nda̍ bɛ̍ɛ̍, ā nɔ̍lā ni̍ŋ mā si᷄m te̍. Ndu̍yɛ̍ a̍ nya̍a̍nūŋ 
nya̍a̍nɔ᷄ŋ bɛ̍ndōo̍ wa̍ bɛ̍ɛ̍, ō pīlɛ̍ bɛ̍ɛ̍ ō nɔ̍lā lɛ̍ ni̍ŋ mbō hɛ̄lu᷄ŋ mbō chīīndi̍a̍a̍ ndu̍ 
pi̍la̍ le̍. Wānāa̍ nya̍a̍nūŋ o̍ su̍a̍ā chɔ̄ūwa̍ chōo̍ wa̍ bɛ̍ɛ̍, ā nɔ̍lā lɛ̍ ni̍ŋ mā hɛ̄lu᷄ŋ pa̍a̍le̍ 
le̍ŋ te̍. 

16Tē pāa̍le̍ le̍ŋ lē fūūlu̍u̍ pɛ̍, ku̍u̍ba̍a̍ ve̍sa̍ bɛ̍ɛ̍ hɔ᷅lla̍ le̍ sɔ̍ŋgɔ̄ɔ̍ wa̍, ā chō wōlɔ̄ɔ̄lā 
ndāla̍ chɔ̄ūla̍ŋ mɛ̄lī lɛ̄ŋ mā nyāānu̍ŋ le̍ yōōmūlā ndāla̍ŋ chīīndīa̍a̍.” Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

E̍mɔ̍ɔ̍sī 3 

1Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, lā ya᷄ŋ ni᷅la̍ŋ mī lā tūēī nyɛ̄ ya̍ I̍ di̍mi̍ 
a̍ nya̍ o̍kɔ̄ɔ̄ wo̍, nya̍ wānāā ya̍ I̍ so̍li̍ o̍ chɛ̄le̍ŋ ni᷄ŋ I̍chi̍pī wa̍ kpo̍u̍. 

2Lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍, nya̍ pīlɛ̍ kpe̍ ya̍ I̍ hɛ̍li̍ ni̍ mi̍ si̍i̍ŋgūū nya̍ wānāā nī, 
ndu̍yɛ̍ mi̍ wa᷅ nya̍ hɔ̄lte̍ŋ chōo̍. Le̍ he̍ī, yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ nya̍ tōsa̍, I̍ cho̍ nya̍ 
hūnɔ̄ɔ̄ nyɛ̄ pālāa̍ tūsī chōo̍ le̍ ndu̍ kpo̍u̍.” 

A̍ wa̍li ̍wāna̍ su̍a̍ā le̍ Mɛl̄ɛk̄a̍ wo̍ ō nɔ ̄mbō tōsa̍ wo̍ o̍kɔɔ̄ ̄
3Tē wānāā ŋīɔ̍ɔ̍ŋ ā chɛ̄la᷅ŋ te̍, vɛ̄ɛ̄ ā ke̍lā pa̍ di̍ōm pīlɛ̍ le̍? 

4Kpɔ̍kūŋndo̍ ō pɛ̍ɛ̍līāā fu̍u̍ o̍ būndɔ̍ɔ̍ ni̍ŋ, te̍ ō cho̍ mbō chē nyɛ̄, mbō yēēma̍ le̍ nyɛ̄ 
kōŋ dēlɔ̄ɔ̍ chōo̍ le̍? Kpɔ̍kūŋ fɔ̍ŋndɔ̍ɔ̍ ō chāŋ fu̍u̍ o̍ bɛ̄mbɛ̍la̍ ndɔ̄ɔ̍, tē ō cho̍ mbō bīī 
nyɛ᷅ le̍? 

5Yōūwo̍ nɔ̄lā mbō hāu̍ o̍ yāŋɔ̄ɔ̄le̍ŋ lɛ̄ŋ, nāa̍ yāŋɔ̄ɔ̄lē cho̍ le̍ wa̍? Yāŋɔ̄ɔ̄le̍ŋ lē bīōndū 
fu̍u̍, tē ō cho̍ mī nyɛ̄ bīndi̍ le̍ŋ te̍? 

6Tē bu̍lu̍ chɔ̄ūwo̍ ō sōō o̍ chi̍e̍e̍ o̍ chi̍e̍e̍ ni̍ŋ pɛ̍, ō nɛ̄ɛ̍nɛ̍ lo᷅ yɛ̍ lo̍ŋ, mī sīōōŋnde̍ ī kɛ̄ɛ̍ 
ndu̍ bīyɔ̄ɔ̄? Dɛ̍nɛ̍ pa̍lāa̍ ō tūāl fu̍u̍ chi̍o̍o̍ chōo̍, tē ō cho̍ mī Mɛ̄lɛ̄ka̍ Ya̍a̍wɛ̄ɛ̄ o̍ tu̍si̍ 
ndu̍ chi̍o̍o̍ chōo̍ le̍? 

7Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, ō ve᷅m i̍sɔ̍ɔ̍ o̍ īsɔ̄ɔ̍ to̍sā, mbō kɛ̄ɛ̍ fɛ̍lɛ̍ŋ 
bu̍ɛ̍i̍yāā ndūa̍a̍ su̍a̍ā le̍ ndu̍ wa̍ nyɛ̄ o̍ kɛ̍ɛ̍si̍a̍a̍ wo̍ chɔ̄m te̍. 

8Tē kpɔ̍kūŋndo̍ ō wa̍ pɛ̄ɛ̄līa̍a̍ pɛ̍, ō nɛ̄ɛ̍nɛ̍ wa᷅ yɛ̍ o̍ fo̍ndāŋ kōŋ mī sīōōŋnde̍ ī kɛ̄ɛ̍ 
ndu̍ bīyɔ̄ɔ̄? Tē Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍ ō sōō pɛ̍, ō nɛ̄ɛ̍nɛ̍ cha᷅l lɛ̍ le̍ 
kɔ̄la̍ŋ yōōŋgū ndɔ̄ɔ̍ dīmīo̍o̍? 

A̍ dɛn̍ɛ ̍pa̍lāa̍ le̍ wāŋnda̍ Sāme̍e̍līāā o̍kɔɔ̄̄ 
9Lā kɔ̍ I̍chi̍pī, a̍ A̍si̍dɔ̍dī chi̍e̍e̍, mī lā kɔ̍ di̍mūl wānāa̍ cho̍ o̍ fo̍ndāŋndā lēmāsāla̍ŋ 
lo̍ŋ nda̍ āā, “Lā chūūŋgi̍āŋ o̍ pēmbo᷄ŋ Sāme̍e̍līāā cho̍o̍, mī lā kɔ̍ chɔ᷅ sɔ̍ŋgɔ̄la̍ cho̍ 
tōsa᷄ŋndo̍ Sāme̍e̍līāā chi̍e̍e̍ la̍ŋ, ndu̍yɛ̍ a̍ mɛ̄ɛ̍ nda̍ chō wāŋnda̍ nyɛ̄ pālāa̍ tūsīo̍o̍ 
chōo̍ lo̍ŋ yɛ̍.” 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ ha̍ā ā si̍nā lɛ̍ bɛ̍ɛ̍ le̍ sɔ̄ɔ̍ŋ cho̍ sɔ̄ɔ̍ŋ tōnya̍ŋ 
ndo̍ŋ tōsāa̍ le̍. Fo̍ndāŋndā vīlɛ̄īlā nda̍ tāŋgu̍l le̍ wānāa̍ māndāā chi̍e̍e̍ wa̍ cha᷄lle̍ 
lo̍ŋ nda̍ŋ, ma̍ lō o̍ ko̍ŋ ma̍ pēī la̍ŋ cha̍ cha̍ a̍ nyɛ̄m nda̍ chō wāŋnda̍ pōōndi̍a̍a̍ o̍ 
lābā o̍ sɔ̄ŋgɔ̄la̍ŋ ni᷄ŋ, a̍ o̍ ka̍fāla̍ŋ ni᷄ŋ ndo̍ŋ. 

11Le̍la̍ŋ, I̍ cho̍ tōsā mī ya̍a̍mɔ̍ɔ̍wa̍ hu᷄ŋ ba̍lū lɛ̄ŋndē ndāle̍ŋ mā dɔ̄ū le̍ŋ o̍ pi̍ŋndo̍ 
ni᷄ŋ kpɔ̍kɔ̍su̍. Fo̍ndāŋndā kālā ka̍lālā nda̍ tāŋgu̍l le̍ nda̍ māndāa̍ la̍ŋ kpo̍u̍, 
ya̍a̍mɔ̍ɔ̍wa̍ chō la̍ŋ hūnɔ̄ɔ̄ tɛ̄ɛ̄mbūū, ndu̍yɛ̍, nyɛ̄ o̍ nyɛ̄ nda̍ nɔ̄ o̍ fo̍ndāŋndā lāŋ, mā 
pūŋga̍ mu̍ŋ kpo̍u̍ mā kūɛ̄nu᷄ŋ a̍ mu̍ŋ.” 

12Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mɛ̄ɛ̍ wānā māndāā lāsāa̍ ō kūā nu̍a̍ā le̍ sāa̍ ndɔ̄ɔ̍ 
pōōndāa̍ kpɔ̍kūŋndo̍ o̍ sōndō, kɛ̍ mɛ̄ɛ̍ lɔ̄lūlā ti̍ɔ̍ɔ̍ŋnda̍ŋ ɔ̄ɔ̄ nīle̍ŋ mbō pōōnda̍ ndu̍ 
o̍ sōndō yɛ̍, le̍nde̍ I̍sɔ̄lūɛ̍i̍ya̍a̍ cho̍ Sāme̍e̍līāā chi̍e̍e̍ wa̍ a̍ chi̍ndā ni̍ŋ nyɛ̍ pɔ̄mbɔ̄ ni̍. 
Nyɛ̍ lo᷅ ni̍ŋ nda̍ o̍ lābā wo̍, mɛ̄ɛ̍ le̍ pɛ̄ŋgɔ̍ŋ kpe̍ŋgbe̍i̍la̍ nda̍la̍ŋ a̍ pɛ̄ŋgɔ̍ŋ kpēlēla̍.” 

13Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, o̍ nɔ̍ kpāāyāa̍ kpo̍u̍ wo̍, ō dīmī āā, “Lā ya᷄ŋ 
ni᷅la̍ŋ o̍ nyɛ̄ ya̍ I̍ cho̍ dīmīo̍o̍ wo̍, mī lā si̍lā yu̍ŋgu̍ Che̍kɔ̍pū wo̍. 

14Lā sīla̍ nda̍ māā pāa̍le̍ ya̍ I̍ chō I̍sɔ̄lūɛ̍i̍ya̍ nyɛ̄ pālāa̍ tūsī chōo̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ nde̍ŋ, ma̍āŋnda̍ cho̍ Bɛ̍tɛ̄ɛ̄l chi̍e̍e̍ la̍ŋ, I̍ cho̍ la̍ŋ hūnɔ̄ɔ̄ tɛ̄ɛ̄mbūū kpo̍u̍. I̍ 
cho̍ tōsā mā pēsi̍ pe̍si̍ sɔ̍ŋgi̍la̍ ma̍āŋ kōŋ kpo̍u̍ mā nyīndū lɛ̄ŋ. 

15Chīɛ̄īlā wāŋnda̍ I̍sɔ̄lūɛ̄ī a̍ ta̍ŋgu̍l le̍ te̍le̍ŋ īhūēīyo̍ la̍ŋ ni̍, a̍ lā nda̍ tāŋgu̍l le̍ te̍le̍ŋ 
hāŋgu̍llo̍ la̍ŋ, I̍ cho̍ la̍ŋ hūnɔ̄ɔ̄ tɛ̄ɛ̄mbūū kpo̍u̍. Chīɛ̄īlā nda̍ tāŋgu̍l ma̍ bɛ̄ɛ̄ndīāā la̍ŋ 
nyɛ̄ kɛ̄ndɛ̄ kɛ̍ndɛ̄ la̍ŋ, la̍ŋ kpo̍u̍ lā chō hūnɔ̄ɔ̄ sīmnɔ᷄ŋ be̍mbe̍la̍ŋ. Chīɛ̄ī o̍ chīɛ̄ī tɔ̍ɔ̍ma̍ 
nda̍ tāŋgu̍l, la̍ŋ kpo̍u̍ lā chō hūnɔ̄ɔ̄ ītāmu̍.” 

E̍mɔ̍ɔ̍sī 4 

1Lā ya᷄ŋ ni᷅la̍ŋ nya̍ wāŋ lāāndūa̍a̍ Sāme̍e̍līāā, nya̍ cho̍ ha̍ā ā chēlu̍lɛ̍i̍ māā nāūvāā 
chēlu̍lɛ̍i̍ya̍a̍ bɛ̍ndūa̍a̍ Ba̍sīāŋ nda̍, nya̍ cho̍ ha̍ā wānāā tāmbɛ̍i̍ya̍ nyɛ̄ pālāa̍ tūsīo̍o̍ 
chōo̍, ndu̍yɛ̍ mī lā lūēī wa̍nāa̍ nɔ̍ nyɛ᷅ o̍ nyɛ̄ o̍ bā le̍ wa̍ mɔ̍nɛ̍i̍, mī lā dīmūl pi̍a̍a̍ndāā 
nyāa̍ āā, “Lā chūu̍ na̍a̍ mūɛ̄īya̍ŋ ŋ̄ kōl,” la̍. 

2Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, ō mēna̍ŋ po̍, mbo̍ dīmī āā, “Te̍le̍ŋ cho̍ 
hūnɔ̄ɔ̄ fūūlūū, mɛ̄ɛ̍ nda̍ sōlī nu̍a̍ā sūūwa̍ o̍ pēēlo̍ a̍ do̍li̍ŋnde̍ yɛ̍, le̍nde̍ nda̍ wā ni̍ŋ 

nya̍ sōōlūūwo̍ ā pīlɛ̍ŋ pi̍lɛ̍ŋ nda̍ Sāme̍e̍līāā le̍ kɔ̄la̍ŋ a̍ nya̍ ni̍. Nya̍ kpo̍u̍ le̍nde̍ nda̍ 
lō ni̍ŋ nya̍ sōlīo̍o̍ ā do̍li̍ŋndo̍ŋ ni̍, mā chīi̍ nya̍ sōlī kpo̍u̍. 

3Ā chō hūnɔ̄ɔ̄ nɛ̄īla̍ŋ tīū o̍ sāāsāla̍ŋ kpo̍u̍ mā hu᷄ŋ wa᷅ nya̍ sɛ̄ɛ̄sūūwo̍ le̍ fūlāa̍ a̍ nya̍. 
Ndu̍yɛ̍ wānā o̍ wānā, nāa̍ nda̍ bīī nu̍m ni̍ŋ nda̍, lo̍ŋ nda̍ fūlā ni̍ŋ a̍ nūm ni̍, mā vīōū 
nu̍m o̍ bɛ̍ɛ̄.” 

A̍ mɛɛ̄ ̍Is̍ɔl̄ūɛi̍y̍a̍ ā kɛɛ̄ ̍le̍ pɛɛ̄k̄ōo̍ chūa̍a̍ yɛ ̍o̍kɔɔ̄ ̄
4Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍ ō dīmi̍ āā, “Wāŋnda̍ I̍sɔ̄lūɛ̄ī, lā kɔ̍ o̍ fo̍ndā 
dīāndāa̍ Bɛ̍tɛ̄ɛ̄l, mī lā kɔ̍ chɔ̍ɔ̍lū yɔ̄ŋndā wɔ̄ɔ̍ŋnda̍ŋ tōsā mɛ̄ɛ̍ nya̍ yēēma̍ yɛ̍. Lā kɔ̍ 
Ki̍lkāl chi̍e̍e̍ mī lā kɔ̍ hi̍o̍ū lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍. Lā hīo̍u̍ la̍chi̍ a̍ yɔ̄ŋndā 
wɔ̄ɔ̍ŋnda̍ŋ tōsāa̍, o̍ ko̍ŋ kɔ̍ɔ̍lī, mi̍ lā hūŋ sa̍lāla̍ŋ sōlīo̍o̍ īdīi̍ o̍ īdīi̍ o̍ ya̍ lo̍, ndu̍yɛ̍ mī 
lā yɔ̄ŋgū ke̍lā nyāla̍ lēbōlta̍ŋ, tē pālɛ̍i̍ ya̍a̍ o̍ pālɛ̍i̍ ya̍a̍ i̍ hi̍o̍ū pɛ̍. 

5Lā hīo̍u̍ la̍chi̍ a̍ hūnɔ̄ɔ̍ a̍ bēe̍dīi̍la̍ nyāla̍ nya̍ tōōsīāā a̍ yi̍i̍sīi̍yo̍ la̍ŋ o̍ ya̍ Mɛ̄lɛ̄ka̍ lo̍ 
māā sa̍lā ba̍li̍ka̍, ndu̍yɛ̍ mī lā hēēlūŋ a̍ sa̍lālā te̍ŋge̍le̍ŋnda̍ nya̍ nɔ̍ bɛ̍ɛ̍ mī sōli̍ le̍ 
la̍ŋ. Kāni̍ fo̍ndōle̍, I̍ si̍nā māā nyɛ̄ nya̍ kāāla̍ le̍ tōsāa̍ wo̍ cho̍ ko̍ŋ ni̍. 

6“Mi̍ lo᷅ o̍ ko̍ŋ, mi̍ to̍sā mi̍ yīmā bɛ̄ndūa̍ŋ mā dēl o̍ chi̍e̍e̍ŋ nyāa̍ŋ kpo̍u̍. Mi̍ to̍sā mi̍ 
nyɛ̄ dīa̍a̍ chūū o̍ fo̍ndālā nyāla̍ŋ kpo̍u̍. Kɛ̍ a̍ ko̍ŋ kpo̍u̍, lā chɛ᷄l mī lā mīīŋgu̍ ya̍ o̍ 
ībūŋ te̍. 

7O̍ ko̍ŋ kɔ̍ɔ̍lī, te̍le̍ŋ tɔ̄lɔ̄ɔ̄lā nyāla̍ŋ lā yēēma̍ pīɔ̍ɔ̍ o̍ chīɔ̍ɔ̍ŋ nyāa̍ŋ ni᷄ŋ ndo̍ ki̍nɛ̍i̍, mi̍ 
lo᷅ o̍ ko̍ŋ mi̍ tu᷅ŋ nya̍ pīɔ̍ɔ̍ le̍ pāŋgo̍ŋ ŋgāa̍. Tē I̍ yɔ̍ŋ pɛ̍ pi̍ɔ̍ɔ̍ o̍ chi̍o̍o̍ pīlɔ̍ɔ̍, I̍ yɔ᷅ŋ o̍ 
chi̍o̍o̍ pīlɔ̍ɔ̍ le̍. Mī yɔ̍ŋgu̍ pīɔ̍ɔ̍ o̍ chīɛ̍i̍ ī pīlɛ̍ ni᷄ŋ, mī tɔ̄lɔ̄ɔ̄la̍ŋ o̍ chīɛ̍i̍ ī pīlɛ̍i̍ ni᷄ŋ la̍ŋ la̍ 
ve̍sā. 

8Mī kōlɔ̄ɔ̍ ndu̍ o̍o̍ bi̍ī wāŋnda̍ o̍ chi̍o̍o̍ŋ, mā mālnu̍ŋ mā kūɛ̄ o̍ chi̍o̍o̍ŋ ŋ̄ pīlɔ̍ŋ kēlā 
mɛ̄ŋnda̍ŋ kɛ̍, ā kɔ̍ bɛ̍ɛ̍ ā sɔ̍lā mɛ᷅ŋmā lētūu̍ le̍ kōlɔ̄ɔ̄ le̍. Ko̍ŋ kpo̍u̍, le̍ mī nya̍ a̍a̍ 
mi̍i̍ŋgu̍ ya̍ o̍ ībūŋ, kɛ̍ lā chɛ᷄l mī lā mīīŋgu̍ ya̍ o̍ ībūŋ te̍. 

9“Mi̍ lo᷅ o̍ ko̍ŋ mi̍ yɔ᷅ŋ hūēīyīī tūū bɛ̄ndūe̍i̍ a̍ nāā lātɔ̄lɔ̄ɔ̍ o̍ chīɔ̄ɔ̄ŋ nyāa̍ŋ ni᷄ŋ, le̍ mī 
tɔ̄lɔ̄ɔ̄lā nyāla̍ŋ lā vēēsi̍a̍a̍. Ndu̍yɛ̍, mi̍ yɔ᷅ŋ so̍o̍nu̍a̍a̍ ma̍ dīā yɔ̄mīī nyɛ̄i̍ mākīle̍pīi̍ye̍, 
a̍ yɔ̄mīī fi̍kīi̍ye̍, a̍ yɔ̄mīī ɔ̄li̍fīi̍ nyɛ̄i̍ o̍ kpe̍le̍la̍ nyāla̍ŋ ni᷄ŋ. Kɛ̍ a̍ ko̍ŋ kpo̍u̍, lā chɛ᷄l mī 
lā mīīŋgu̍ ya̍ o̍ ībūŋ te̍. 

10“O̍ ko̍ŋ kɔ̍ɔ̍lī, mi̍ tu̍sī nya̍ dɛ̍nɛ̍ pa̍lāa̍ chōo̍, mɛ̄ɛ̍ ya̍ I̍ tu̍si̍ wāŋnda̍ I̍chi̍pī chōo̍ yɛ̍. 
“Mi̍ to̍sā ma̍ dīū chūāūwāā nyāā pi̍a̍a̍ndūa̍a̍ ā ti᷄ŋ o̍ chɔ̄ūwo̍ ni᷄ŋ, ndu̍yɛ̍ o̍ ko̍ŋ kɔ̍ɔ̍lī, 
mi̍ to̍sā ma̍ bīū su̍a̍ā nyāa̍ chɔ̄ūwa̍ ma̍ kūānu᷄ŋ a̍ nda̍. Mɛ̄ɛ̍ wāŋndā chīe̍e̍ya̍ ā sɔ̄la̍ 
pīɔ̍mnda̍ŋ nya̍ tɛ̄ɛ̄ŋ te̍i̍, mi̍ dɔ̍ɔ̍ŋgɔ̍ nyāa̍ ō fūlā chūŋ a̍ wāŋ vīlɛ̍i̍ya̍. Kɛ̍ a̍ ko̍ŋ kpo̍u̍, 
lā chɛ᷄l mī lā mīīŋgu̍ ya̍ o̍ ībūŋ te̍. 

11“O̍ ko̍ŋ kɔ̍ɔ̍lī, mi̍ tu̍sī nya̍ nyɛ̄ pālāa̍ chōo̍, mi̍ tɛ̍ɛ̍mbūū wānāā bɔ̄ɔ̍ bɔ̍ɔ̍ nya̍ tɛ̄ɛ̄ŋ, 
mɛ̄ɛ̍ ya̍ I̍ tɛ̍ɛ̍mbu̍u̍ So̍dɔ̄m a̍ Kōmo̍o̍lūā yɛ̍. Nya̍ lo̍ yōōmū wa̍, mɛ̄ɛ̍ kīlī lēyīŋndo̍ ō 
hūŋ ni᷅ŋ nu̍a̍ā chūwɔ̄ɔ̍ ŋɔ̄ɔ̍ mā sōli̍ ndu̍ o̍ yīŋ yɛ̍, le̍nde̍ nya̍ sɔ̄la̍ chīndāa̍ ni̍. Kɛ̍ a̍ 
ko̍ŋ kpo̍u̍, lā chɛ᷄l mī lā mīīŋgu̍ ya̍ o̍ ībūŋ te̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ cho̍ 
ko̍ŋ ni̍. 

12Mi̍ Mɛ̄lɛ̄ka̍ hīāū lāchī a̍ sūɛ̍i̍, mbo̍ dīmī māā, nya̍ wāŋnda̍ I̍sɔ̄lūɛ̄ī, I̍ chō nya̍ nyɛ̄ 
pālāā bɛ̄ndōo̍ tūsī chōo̍. Lā bɛ̄ɛ̄ndi̍a̍ŋ pɔ̍ɔ̍ le̍ ya̍ Mɛ̍lɛ̄ka̍ kōmāllo̍ le̍ mī ki̍lu̍l nya̍ 
yāmɛ̍i̍ mī tu̍si̍ nya̍ nyɛ̄ pālāa̍ chōo̍.” 

13Mɛ̄lɛ̄ka̍ to̍o̍si̍a̍a̍ lūāŋūŋ bɛ̄ndo̍ŋ ni̍, ndu̍yɛ̍ mbo̍ tōōsīāā vɛ̄lɛ̄ hūēīye̍. Mbō tōsa̍ mī 
wāna̍ chi̍o̍o̍ ō sīna̍ nyɛ̍ cho̍ ndu̍ Mɛ̍lɛ̄ka̍ o̍ kɔ̄l lo̍. Ndu̍ Mɛ̍lɛ̄ka̍, ndu̍ to̍sā ni̍ mī pāa̍le̍ŋ 
lē sīmnu᷄ŋ ma̍nyu̍m. Ndu̍ cho̍ māsāa̍ o̍ chi̍e̍ēŋndo̍ ho̍ō chōo̍ kpo̍u̍ ni̍. Mɛ̄lɛ̄ka̍ kōŋ, 
dīōlā ndɔ̄la̍ŋ la̍ cho̍ ni̍ āā, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍. 

E̍mɔ̍ɔ̍sī 5 

Mɛl̄ɛk̄a̍ dīmu̍l Is̍ɔl̄ūɛi̍y̍a̍ le̍ mā mīīŋgu̍ ndu̍ o̍ ībūŋ 
1Wāŋnda̍ I̍sɔ̄lūɛ̄ī, lā ya᷄ŋ ni᷅la̍ŋ mī lā tūēī chōndi̍i̍ bīīsi̍ ya̍ E̍mɔ̍ɔ̄ cho̍ he̍ī sōlī a̍ nya̍ 
o̍kɔ̄ɔ̄ ve̍. Chōndi̍i̍ ke̍ŋ cho̍ he̍ī ni̍ āā, 

2“I̍sɔ̄lūɛ̄ī, o̍ cho̍ ho̍ō māā chūāāmbɔ̄ lāāndū yūfu̍a̍a̍nɔ̍ wo̍ ō de᷄l. 

Ō de᷄l, ndu̍yɛ̍ ō nɔ̄lā lɛ̍ mbō si᷄m le̍ fɛ̍ɛ̍ŋ a̍ fɛ̍ɛ̍ŋ te̍. Wāŋnda̍ kɛ̄ɛ̍ ndu̍, mbo̍ wā īhīni̍ 
lɛ᷅ŋ o̍ lɛ̄ŋndē ndɔ̄le̍ŋ ni᷄ŋ. Wānā o̍ wānā cho̍ mbō māla̍ ndu̍ mbō si᷄m te̍.” 

3Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍ ō dīmi̍ āā, “Chi̍o̍o̍ŋ I̍sɔ̄lūɛ̄ī, chi̍o̍o̍ ō pīlɛ̍ ō 
yɔ̄ŋ ni̍ŋ so̍vɛ̄i̍ya̍ wāa̍ ō pīlɛ̍ o̍ chɔ̄ūwo̍, mɛ̄ɛ̍ wāŋnda̍ kɛ̄mɛ̄ mā mīīŋgu̍ yōōmū. Ō 
pīlɛ̍ yɔ̄ŋ ni̍ŋ so̍vɛ̄i̍ya̍ kɛ̄mɛ̄ o̍ chɔ̄ūwo̍, mɛ̄ɛ̍ tɔ̍ mā mīīŋgu̍ yōōmū.” 

4Nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wāŋnda̍ I̍sɔ̄lūɛ̄ī yo̍ ndu̍ cho̍ ho̍ō ni̍. Ō dīmi̍ āā, 
“Wāŋnda̍ I̍sɔ̄lūɛ̄ī, lā mīīŋgu̍ ya̍ Mɛ̍lɛ̄ka̍ o̍ ībūŋ, ko̍ŋ to̍sā ni̍ mī lā wa̍ yōōmū. 

5Lā ku̍ā ya̍ nūūvīa̍a̍ Bɛ̍tɛ̄ɛ̄l le̍. Lā ku̍ā vɛ̄lɛ̄ Ki̍lkāl le̍. Lā ta᷅ŋ vɛ̄lɛ̄ Bīɛ̄ɛ̄si̍ɛ̍bā le̍, kāni̍ 
fo̍ndōle̍, wāŋnda̍ Ki̍lkāl bɛ̍ɛ̍ ā chō lākɔ̄ a̍ nda̍ o̍ bīyɔ̄ɔ̍ ni̍ŋ. Ndu̍yɛ̍, Bɛ̍tɛ̄ɛ̄l cho̍ hūnɔ̄ɔ̄ 
sīmnɔ᷄ŋ nyɛ᷅ fo̍ndō fu̍u̍.” 

6Wāŋnda̍ I̍sɔ̄lūɛ̄ī, lā mīīŋgu̍ Mɛ̍lɛ̄ka̍ Ya̍a̍wɛ̄ɛ̄ o̍ ībūŋ, ko̍ŋ to̍sā ni̍ mī lā wa̍ yōōmū. 
Tē ō cho̍ ko̍ŋ te̍, ō chō hūnɔ̄ɔ̄ mɛ̄ɛ̍ yīŋndē bɛ̄ndūle̍ŋ lē hūŋ nu̍a̍ā yɛ̍, mbō hu᷄ŋ 
tɛ̍ɛ̍mbūū nya̍ yu̍ŋgu̍ Chōo̍sɛ̍ wo̍. Yīŋndē bɛ̄ndūle̍ŋ lē chō hūnɔ̄ɔ̄ mī lē hu᷄ŋ 
tɛ̄ɛ̄mbu̍u̍ Bɛ̍tɛ̄ɛ̄l. Ndu̍yɛ̍, wānā o̍ wānā nɔ̍lā ni̍ŋ mbō nyūmi̍ le̍ŋ te̍. 

7Dɛ̍nɛ̍ pa̍lāa̍ ō chō le̍ nya̍, nya̍ mi̍ŋgi̍ ha̍ā sa̍kpōyɛ̍i̍ bāla̍ŋ a̍ mākɔ̄ɔ̄, ndu̍yɛ̍, mi̍ lā wā 
wānāā tōnya̍a̍ fūlīo̍o̍ a̍ nda̍ nyɛ̄ pālāa̍ tūsīo̍o̍ chōo̍ wa̍. 

8Mɛ̄lɛ̄ka̍ Ya̍a̍wɛ̄ɛ̄ ndu̍ to̍o̍si̍a̍a̍ lōo̍ŋ chōo̍ cho̍o̍ ni̍, lōo̍ŋ lēwɔ̄ɔ̄ wo̍ŋ a̍ lōo̍ŋ lēsīāllo̍ŋ. 
Ndu̍ to̍sā ni̍ mī nyūmmā tīŋgīsi̍ma̍ bɛ̍ndūa̍ŋ mā sīmnu᷄ŋ pa̍a̍le̍ si̍a̍āle̍ŋ, ndu̍yɛ̍ mbō 
tōsa̍ mī nyɛ̄ wa̍wo̍ŋ wa᷅ i̍pa̍la̍ wo̍ ō sīmnu᷄ŋ ma̍nyu̍m. Mbō chūa̍ mɛ̄ŋnda̍ŋ o̍ Pēe̍ 
Mɛ̄ŋmā Īhɛ᷄llo̍, mbō tōsa̍ mī mā sīmnu᷄ŋ pi̍ɔ̍ɔ̍, ndu̍yɛ̍ mbō yɔ᷄ŋ pīɔ̄ɔ̄ kōŋ o̍ 
chi̍e̍ēŋndo̍ chōo̍. Mɛ̄lɛ̄ka̍ kōŋ, dīōlā ndɔ̄la̍ŋ la̍ cho̍ ni̍ āā, Mɛ̄lɛ̄ka̍ Ya̍a̍wɛ̄ɛ̄. 

9Wānāā kpāāyāā bɛ̍ndūa̍a̍ mbō tɛ̄ɛ̄mbu̍u̍ nda̍ o̍ lēpīlɛ̍ ni᷄ŋ kpe̍. Fo̍ndāŋndā ka̍lā 
ka̍lā lā nda̍ tīīnda̍ŋ le̍ nda̍ māndāa̍ la̍ŋ kpo̍u̍ mbō tɛ̄ɛ̄mbu̍u̍ la̍ŋ. 



1920 

 

 
Kisi Bible Quick 

© 2013 Bible Society in Liberia. 
 

 
 

 

10Wānāa̍ si̍mūl ka̍fāla̍ŋ, ndu̍yɛ̍ mā dīmī to᷅nya̍a̍ o̍ ko̍tīi̍la̍ŋ ni᷄ŋ nda̍, wānāā kāŋ nda̍ 
nyā tūl yɛ᷅le̍ŋ ni̍, mī lā pɛ̄ɛ̄sīāā nda̍. 

11Wānāā tāmbɛ̍i̍ya̍a̍ nɔ̍ nyɛ᷅ o̍ nyɛ̄ le̍ wa̍, lā chō nda̍ fūlīo̍o̍ a̍ nda̍ nyɛ̄ pālāa̍ tūsīo̍o̍ 
chōo̍, ndu̍yɛ̍, nyɛ̄ dīāā pɔ̄mbɔ̄ nda̍ nɔ̄ o̍ lābā wo̍, mī lā pōōndīāā ndu̍ nda̍ o̍ lābā. 
Le̍la̍ŋ, mi̍ chē bɛ̍ɛ̍ mi̍ lā tāŋgūl chīɛ̄īlā lāpōūtā kɛ̄ndɛ̄ kɛ̍ndɛ̄la̍ŋ, kɛ̍ lā cho̍ hu̍nɔ̄ɔ̄ 
wā lēni᷄ŋ te̍. Lā tōsa̍ kpe̍le̍la̍ mākīle̍pīi̍la̍ŋ kɛ̍ndɛ̄ kɛ̍ndɛ̄la̍ŋ, kɛ̍ lā ko᷅l ni̍ŋ mu̍ɛ̍īmā 
ndūa̍a̍ŋ te̍. 

12I̍ si̍nā mɛ̄ɛ̍ yɔ̄ŋndā nyāla̍ wɔ̍ɔ̍ŋnda̍ŋ lā chō fāŋgā yɛ̍. I̍ si̍nā mɛ̄ɛ̍ yɔ̄ŋndā wɔ̄ɔ̍ŋndā 
nya̍ tōsa̍ la̍ŋ lā chō lā bɛ̄ndū yɛ̍. Wānāā tōnya̍a̍, mi̍ lā lō o̍ ko̍ŋ mi̍ lā wā nda̍ dɛ̍nɛ̍ 
pa̍lāa̍ tūsīo̍o̍ chōo̍. Lā chō wāŋnda̍ lūɛ̄īyɔ̄ɔ̄lā ni᷄ŋ nda̍ŋ bīyɔ̄ɔ̍ o̍ lābā o̍ ko̍tīi̍la̍ŋ ni᷄ŋ, 
mī lā mɛ̄ī wa̍nāā tāmbɛ̍i̍ya̍ di̍la̍ ndāla̍ŋ kīo̍o̍, mī lā kē wa̍nāā kāŋ. 

13Ndu̍yɛ̍ wānā o̍ wāna̍ cho̍ wāna̍ tāāsi̍, ā chō kɔ̄l kālu̍ to̍sā mā mēīnu̍ŋ do̍ŋ, kāni̍ 
fo̍ndōle̍, te̍le̍ŋndo̍ ho̍ō ō chō te̍le̍ŋ dɛ̍nɛ̍ wɔ̍ɔ̍ŋ bɛ̄ndū. 

14Wāŋnda̍ I̍sɔ̄lūɛ̄ī, lā kīndi̍ o̍ nɛ̄ī o̍ nɛ̄ī ni̍ŋ mī lā mīīŋgu̍ sɔ̄ɔ̍ŋ tōnya̍ŋ tōsāa̍, mī lā 
pɛ̄ŋgi̍ dɛ̍nɛ̍ wɔ̍ɔ̍ŋndo̍ŋ tōsāa̍. Ko̍ŋ to̍sā ni̍ mī lā wa̍ yōōmū, ndu̍yɛ̍, mī Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō wa̍ a̍ nya̍ la̍tu̍lu̍, mɛ̄ɛ̍ nya̍ pi̍la̍ dīmi̍ māā ō chō a̍ 
nya̍ la̍tu̍lu̍ yɛ̍. 

15Lā tu᷄l dɛ̍nɛ̍ wɔ̍ɔ̍ŋndo̍ lēyɛ̄, ndu̍yɛ̍ mī lā kāāla̍ o̍ cho̍ tōnya̍a̍ wo̍, o̍ ko̍ŋ kɔ̍ɔ̍lī, mi̍ lā 
tōsa̍ mī tōnya̍a̍ wa̍ wāŋnda̍ dīmi᷄ŋndo̍ tɛ̄ɛ̄ŋ o̍ ko̍tīi̍la̍ŋ ni᷄ŋ. Tē lā tōsa̍ le̍nde̍ pɛ̍, 
kɛ̄lɛ̄ŋgāā dɔ̍ɔ̍ mī Mɛ̄lɛ̄ka̍ Ya̍a̍wɛ̄ɛ̍ kpāāyāa̍ kpo̍u̍ wo̍, ō tūīīnu̍ŋ nya̍ īnyīɛ̍ɛ̍, nya̍ 
yu̍ŋgu̍ tɔ᷅ Chōo̍sɛ̍ lo̍ ho̍ō yōōmū wo̍. 

16Le̍la̍ŋ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Te̍le̍ŋ cho̍ hūnɔ̄ɔ̄ fūūlūū, 
wāŋnda̍ wā ni̍ŋ cha̍ŋnda̍ŋ, mā kōŋūl cho̍o̍ cho̍o̍ kpe̍le̍ŋ o̍ fo̍ndāŋndā wāŋnda̍ ā nɔ̄ 
chūūŋgi̍āŋndo̍ la̍ŋ kpo̍u̍, ndu̍yɛ̍ a̍ o̍ bɛ̍ɛ̄ o̍ bɛ̍ɛ̄. Wānāa̍ cho̍ o̍ chīɔ̍ɔ̍ŋ ni᷄ŋ nda̍ kpo̍u̍, 
ā chō nda̍ hūnɔ̄ɔ̄ vēēlū, o̍ ko̍ŋ kɔ̍ɔ̍lī, mā vēēlu̍ vɛ̄lɛ̄ wānāa̍ nda̍ pāāwā le̍ cha̍ŋndo̍ 
wa̍, le̍ nya̍ hūnɔ̄ɔ̍ cha᷄ŋndo̍. 

17O̍ kpe̍le̍la̍ mākīle̍pīi̍la̍ŋ ni᷄ŋ kpo̍u̍, kɔ̄ltā kɛ̄ndɛ̄lā wāŋnda̍ nda̍ a̍a̍ to̍sā lo̍ŋ nda̍ŋ 
kpo̍u̍, lā chō chūwɔ̄ɔ̄ mī wāŋnda̍ wa̍ ni᷅ŋ ko̍ŋu̍llo̍ chōo̍ cho̍o̍ kpe̍le̍ŋ, kāni̍ fo̍ndōle̍, 
te̍le̍ŋ cho̍ fūūlūū, I̍ cho̍ nya̍ hūnɔ̄ɔ̄ nyɛ̄ pālāā bɛ̄ndōo̍ tūsī chōo̍.” Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ o̍ di̍mi̍ wo̍ cho̍ ko̍ŋ ni̍. 

18Nya̍ wānāa̍ cho̍ ha̍ā yēēmɛ̍i̍ māā pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ ki̍lūl ni̍ŋ wa᷅ŋnda̍ yāmɛ̍i̍ 
le̍ŋ lē kēle̍ŋa̍ ni᷅ŋ bɛ̍ɛ̍ ko̍ fūūlūū wa̍, pāa̍le̍ le̍ŋ lē wā ni̍ŋ pa̍a̍le̍ kɔ̄l tāmbɛ̍i̍ le̍ nya̍. Ō 
yɛ̄ɛ̍nɛ̍ kɛ̍ndɛ̄ wāŋnda̍ ha̍ā ā nɔ̄ yɛ̄ o̍ lākɔ̄l, māā tē pāa̍le̍ le̍ŋ lē fūūlu̍u̍ pɛ̍ ā chō ndu̍ 
sɔ̄la̍? Pāa̍le̍ le̍ŋ lē wā ni̍ŋ pa̍a̍le̍ mānyūm le̍ wāŋnda̍ ha̍ā, lē ve᷅m ni̍ŋ pa̍a̍le̍ nyɛ̄ 
wa̍wo̍ŋ te̍. 

19Lē wā ni̍ŋ ma̍wa̍ā mɛ̄ɛ̍ wāŋndo̍ ō wā nu̍a̍ā kpɔ̍kūŋndo̍ nyāānɔ᷄ŋndo̍ mā bɔ̄ŋa᷅ŋ 
nda̍ vīsī bīyāa̍ yɛ̍. Ɔ̄ɔ̄ mɛ̄ɛ̍ wāŋndo̍ ō fūlā nu̍a̍ā īnɛ̍, mbō mīīŋgu̍ chīɛ̄ī ni̍ŋ mbō 
sɛ̄ɛ̄ŋu̍u̍ bāa̍ o̍ chi̍ɛ̍īyo̍, mī kɛ̄ūwo̍ hu᷄ŋ lɔ̄wa̍ ndu̍ yɛ̍. 

20Pāa̍le̍ Mɛ̄lɛ̄ka̍ Ya̍a̍wɛ̄ɛ̄le̍ŋ, lē wā ni̍ŋ pa̍a̍le̍ mānyūm, lē ve᷅m ni̍ŋ pa̍a̍le̍ nyɛ̄ wa̍wo̍ŋ 
te̍, nyūmnda̍ŋ mā wa̍ ni̍ŋ ti̍ŋgīsi̍, wānā chi᷅ ni̍ŋ nyɛ᷅ wa̍wo̍ŋndo̍ pu̍e̍e̍ŋ bɛ̍ɛ̍ le̍. 

21Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, I̍ tu̍l bɔ̄ŋa᷅ŋndā nyāla̍ pi̍ɛ̍i̍yāā Mɛ̄lɛ̄ka̍ 
la̍ŋ lēyɛ̄. I̍ ye̍e̍ma̍ bɛ̍ɛ̍ mī tu̍e̍ī a̍ chūūŋgi̍āŋndā nyāla̍ nya̍ chūūŋgi̍āŋ nda̍ŋ le̍ ya̍ 
sōōlūūwo̍ la̍ŋ o̍kɔ̄ɔ̄ le̍. 

22Ā yɔ᷄ŋ bɛ̍ɛ̍ mī lā sōli̍ sa̍lālā lūāāmāā la̍ŋ, a̍ sa̍lālā lātɔ̄lɔ̄ɔ̄la̍ŋ o̍ ya̍lo̍, I̍ bi̍ī sa̍lālā 
nyāla̍ŋ te̍. Lā sōli̍ bɛ̍ɛ̍ sa̍lālā kɔ̄l nyūlū la̍ŋ o̍ ya̍lo̍ a̍ nāūwāā chēlu̍lɛ̍i̍ya̍a̍ kɛ̍ndɛ̄ 
kɛ̍ndīa̍a̍, I̍ to̍fā la̍ŋ bɛ̍ɛ̍ le̍. 

23Lā pɛ̄ŋgi̍ ya̍ bɔ̍ɔ̍lūūwo̍ o̍ lānī a̍ chōndu̍ŋ nyāa̍ŋ mu̍ŋ. I̍ ye̍e̍ma̍ bɛ̍ɛ̍ mī ya̍ŋ nīla̍ŋ o̍ 
tōwāla̍ nyāla̍ nya̍ chō la̍ŋ lɔ̍ɔ̍ la̍ŋ te̍. 

24Nyɛ̄ ya̍ I̍ ye̍e̍ma̍ wo̍ cho̍ ni̍, I̍ ye̍e̍ma̍ mī sa̍kpōyɛ̍i̍ ī wa̍ nya̍ tɛ̄ɛ̄ŋ, mī ī tīu̍ bā o̍ bā 
fe̍e̍, mɛ̄ɛ̍ mɛ̄ŋnda̍ŋ mā tīū nu̍a̍ā o̍ fo̍ndāa̍ yɛ̍, ndu̍yɛ̍ mī tōnya̍a̍ ō hīōū lāchī a̍ nya̍ 
wāa̍ tɛ̄ɛ̄ŋ, le̍ te̍le̍ŋ o̍ te̍le̍ŋ, mɛ̄ɛ̍ pīo̍o̍ ō hīāū nu̍a̍ā ō ki̍o̍lū kɔ̍ɔ̍lī le̍ yɛ̍. 

25“Wāŋnda̍ I̍sɔ̄lūɛ̄ī, wɔ̄sīlā be̍le̍-hi̍ɔ̍ɔ̍lu̍la̍ nya̍ chīi̍ la̍ŋ o̍ lɛ̄ŋndē po̍lte̍ŋ ni̍ŋ nda̍ŋ, I̍ 
nyu̍na̍ nya̍ le̍ lāsa̍lā sōlī o̍ ya̍ lo̍, ndu̍yɛ̍ mī nyu̍na̍ nya̍ le̍ mī lā chūu̍ ya̍ nyɔ̄ɔ̍ŋ māā 
lākē? 

26Kɛ̍ mi̍ lā hu᷄ŋ to̍o̍sīāā nyɛ̄la̍ŋ māā vēla᷅ŋ mɛ̄lɛ̄ka̍ nyāa̍ Sa̍ku̍tī, o̍ cho̍ mɛ̄lɛ̄ka̍ nyā 
māsāa̍ wo̍, ndu̍yɛ̍ mi̍ lā tōōsīāā vɛ̄lɛ̄ ho̍ō māā vēla᷅ŋ mɛ̄lɛ̄ka̍ nyāa̍ Ka̍yi̍wāŋ, mɛ̄lɛ̄ka̍ 
nya̍ īlōo̍ mī lā sōōlūū nda̍. Le̍la̍ŋ, lā chō hūnɔ̄ɔ̄ mɛ̄lɛ̄ka̍a̍ nyāā ka̍ŋ chūā mī lā kūɛ̄ a̍ 
nda̍ 

27o̍ bīyɔ̄ɔ̍ ni̍ŋ, nāa̍ ya̍ I̍ cho̍ tōsā mā kūɛ̄ a̍ nya̍ Dāma̍si̍kɔ̍ɔ̄ le̍kɔ̍ɔ̍lī wa̍.” Mɛ̄lɛ̄ka̍ 
Ya̍a̍wɛ̄ɛ̍ nɔ̍ dīōla̍ŋ āā, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ wo̍, nyɛ̄ o̍ di̍mi̍ wo̍ cho̍ ko̍ŋ ni̍. 

E̍mɔ̍ɔ̍sī 6 

A̍ mɛɛ̄ ̍Is̍ɔl̄ūɛī̄ o̍ cho̍ wā ō tɛɛ̄m̄bāā yɛ ̍o̍kɔɔ̄ ̄
1Dɛ̍nɛ̍ pa̍lāā bɛ̄ndōo̍ ō chō le̍ nya̍, nya̍ cho̍ŋnu̍ŋ ha̍ā Sa̍a̍yɔ̄ŋ chi̍e̍e̍ o̍ kɔ̄l nyūlōo̍ ni᷄ŋ 
mi̍ nyɛ̄ o̍ nyɛ̄ wānu᷄ŋ bɛ̍ɛ̍ŋ bɛ̍ɛ̍ŋ a̍ nya̍ wa̍, nya̍ cho̍ŋnu̍ŋ ha̍ā o̍ pēmbēi̍ Sāme̍e̍līāā 
cho̍o̍, mi̍ lā chūāŋnu᷄ŋ māā nyɛ̄ o̍ nyɛ̄ ō yɔ̍nūŋ nya̍ le̍ wa̍, nya̍ wāŋnda̍ chūa̍ ha̍ā 
māā wānāā tɔ̍ɔ̍wa̍a̍ bɛ̍ndū o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ nda̍, lɛ̄ŋnde̍ hi̍o̍ū lɛ̄ŋnde̍ kpo̍u̍ 
le̍ŋ, nya̍ wāŋnda̍ I̍sɔ̄lūɛ̄ī a̍ hu᷅ŋ ha̍ā nāa̍ nya̍ chūā le̍ nda̍ mālāa̍ wa̍. 

2Lā kɔ̍ wɔ̍ Ka̍li̍nɛ̄ɛ̄ chīe̍e̍ mī lā kɔ̍ mɛ̍ɛ̍nda᷄ŋ. Lā chɛ᷄ŋ lo̍ŋ pɛ̍, lā kɔ̍ mɛ̍ɛ̍nda᷄ŋ vɛ̍lɛ̄ 
chi̍e̍e̍ tɔ̍ɔ̍ma̍ bɛ̄ndōo̍ Ha̍ma̍tī, o̍ ko̍ŋ kɔ̍ɔ̍lī, mī lā tūūsu̍ vɛ̄lɛ̄ Ka̍a̍tī, chi̍e̍e̍ Fīli̍i̍tīāŋnda̍, 
mī lā kɔ̍ mɛ̍ɛ̍nda᷄ŋ ndu̍. Chi̍o̍o̍ŋ mu̍ŋ ki̍nɛ̍i̍, o̍ kūɛ̍ɛ̍nɛ̍ cho̍ yɛ̄ bɛ̍ɛ̍ chi̍e̍e̍ kpāāyā māā 
lɛ̄ŋīī nɛ̄i̍ he̍ī? O̍ kūɛ̍ɛ̍nɛ̍ būŋgɛ̄ī ndūɛ̍i̍ ī chō yɛ̄ bɛ̍ɛ̍ būŋgɛ̄ī sa̍na̍a̍ mī wānā tu̍u̍ ndi̍, 
a̍ na̍a̍? 

3Lā chō kīɔ̍ɔ̍ māā dɛ̍nɛ̍ pa̍lāā o̍ dɛ̍nɛ̍ pa̍lāā ō cho̍ nya̍ kōmāl te̍. Kɛ̍ nyɛ̄ nya̍ chō 
tōsāa̍ wo̍, ndu̍ cho̍ tōsā ni̍ mī pāa̍le̍ dɛ̍nɛ̍ pa̍lāa̍ ō dēl ni̍ŋ nya̍ chōo̍ le̍ŋ lē kēle̍ŋa̍ 
fūūlūū. 

4Dɛ̍nɛ̍ pa̍lāā bɛ̄ndōo̍ chō le̍ nya̍. Lā chō hīni̍ŋnda̍ŋ o̍ kpēlēla̍ ba̍ā kālālā bɛ̄ndūla̍ŋ 
chōo̍, mī lā hīnī si̍ɛ̍ndi᷄ŋndo̍ o̍ kpe̍ŋgbe̍i̍la̍ di̍fīɛ̄ɛ̄ dīfīɛ̄ɛ̄ la̍ŋ chōo̍, lā cho̍ sāā 
fɔ̍ŋndu̍a̍a̍, a̍ nāūwāā chēlu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ dīūwo̍ mī lā dīā wa̍. 

5Chōndu̍ŋ sɛ̍nɛ̄īyo̍ŋ, ŋ̄ wāŋnda̍ tūi̍i̍ yɔ̍ bɛ̍ɛ̍ le̍ pi᷅lɛ̍ le̍ wo̍ŋ, mu̍ŋ nya̍ sōlī ni̍, mɛ̄ɛ̍ 
Dēēve̍ ndu̍ o̍o̍ to̍sā yɛ̍, mī lā lūāā to̍wāla̍ŋ. 

6Mūɛ̄īya̍ŋ tē lā wa̍ ma̍ŋ kōlɔ̄ɔ̍ pɛ̍, o̍ he᷄mnda̍ bɛ̍ndūla̍ŋ ni᷄ŋ nya̍ kōl ma̍ŋ ni̍. Chūɛ̄īmā 
sūūna᷄ŋ ma̍ ba̍ā kālā mā bɛ̄ndūa̍ŋ, ma̍ŋ nya̍ sūūnūŋ le̍ te̍le̍ŋ o̍ te̍le̍ŋ ni̍. Kɛ̍ būūla᷄ŋ 
o̍ būūla᷄ŋ bɛ̍ɛ̍ cho̍ nya̍, mī mɔ̍nɛ̍i̍ wa̍ o̍ kɔ̄ltā nyāla̍ŋ ni̍ŋ, le̍ tɛ̄ɛ̄mbūū nda̍ tɛ̄ɛ̄mbūū 
ni̍ŋ pūlāle̍ Chōo̍sɛ̍ le̍ŋ ndo̍ le̍. 

7Le̍la̍ŋ, nya̍ wa᷅ ni̍ŋ wa̍nāā tāsi̍a̍a̍ le̍ kɔ̄la̍ŋ a̍ nya̍ o̍ bīyɔ̄ɔ̍ ni᷄ŋ ni̍. Yōōmū kɛ̄ndɛ̄ kɛ̍ndɛ̄ 
nya̍ chō ho̍ō ni᷄ŋ, ndu̍yɛ̍ mī lā tōsā bɔ᷅ŋa᷅ŋndā dīāā nyɛ̄ dīāālā bɛ̄ndūla̍ŋ ndo̍ kpo̍u̍, 
ō chō hūnɔ̄ɔ̄ mɛ̄ɛ̄lū. 

8Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, o̍ nɔ̍ kpāāyāa̍ kpo̍u̍ wo̍, ō sōō ō kālā ka̍lā 
mbo̍ dīmī āā, “I̍ tu̍l bɔ̄ɔ̍ yo᷅ŋga̍ wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍ lēyɛ̄. 
Chīɛ̄īlā tɔ̍ɔ̍ma̍lā bɛ̄ndūlā nda̍ chō tāŋgūllo̍ la̍ŋ, I̍ ye̍e̍ma̍ bɛ̍ɛ̍ mī tu̍e̍ī a̍ la̍ŋ o̍kɔ̄ɔ̄ le̍. 
Ndu̍yɛ̍, I̍ cho̍ hūnɔ̄ɔ̄ chi̍e̍e̍ ndā bɛ̍ndōo̍ mālɔ̄ɔ̄ ya̍a̍mɔ̍ɔ̍wa̍ o̍ bā, lātūlu̍ a̍ nyɛ̄ o̍ nyɛ̍ 
cho̍ lēni᷄ŋ.” 

9“O̍ chīɛ̄ī o̍ chīɛ̄ī ni᷄ŋ, tē ŋ̄wāŋ tɔ̍ a̍ lo̍ yōōmū ni̍, I̍ cho̍ tōsā mī ŋ̄wāŋ tɔ̍ wa̍ ka̍ŋ bɛ̍ɛ̍ 
mā chūu̍. 

10O̍ ko̍ŋ, wānāā kāŋ, wānāyɛ̍ī ndɛ̄i̍ ī kūā ni̍ŋ, le̍ dīāllūŋ ndāŋ vi̍lɛ̍i̍yo̍ŋ chūa̍a̍ mbō 
kɔ̍ lo᷅m mu̍ŋ, o̍ nɔ̍ le̍ dīāllūŋ ndāŋ vi̍lɛ̍i̍yo̍ŋ lōmɔ̄ɔ̍ ndu̍yɛ̍ mbo̍ wā dɛ̍nɛ̍la̍ ndāla̍ 
bīīsi̍la̍ŋ chīla̍ŋndo̍. Tē ō kūɛ̄ dīāllūŋ mu᷅ŋ chūa̍a̍ pɛ̍, ō chō wāna̍ o̍ cho̍ kōmāl 
yōōmū chīɛ̄ī ni̍ŋ lo̍ŋ ndo̍ nyūnā āā vɛ̄ɛ̄, ō fūla̍ o̍ nūm kɔ̍ɔ̍lī, wānā che᷅le̍ŋ ō chō pā 
lo̍ŋ mbo̍ lō yōōmū?” Tē wānā ko̍ŋ ō dīmi̍ pɛ̍ āā, “Sāko̍, wānā che᷅le̍ŋ ndɛ̄ bɛ̍ɛ̍,” 

ō dīmu̍l wānā ko̍ŋ āā, “Mɛ̄ɛ̍ ō wa̍ le̍nde̍ ki̍nɛ̍i̍. 

Ŋ̄ pɛ̄ŋgi̍ su̍ɛ̍i̍, yɔ̄ŋi̍ na̍a̍ ŋ̄ lo̍ su̍ɛ̍i̍ mī ŋ̄ pɛ̄l Mɛ̄lɛ̄ka̍ Ya̍a̍wɛ̄ɛ̍ dīōla̍ŋ.” 

11Tē Mɛ̄lɛ̄ka̍ Ya̍a̍wɛ̄ɛ̄ o̍ yɔ̍ŋgu̍ dīōmndē kpāāyāle̍ŋ pɛ̍, chīɛ̄īlā tɔ̍ɔ̍ma̍la̍ŋ kpo̍u̍, pēsī 
pēsīo̍o̍ wɔ̍ wɔ̍, o̍ ko̍ŋ kɔ̍ɔ̍lī, chīɛ̄īlā pɔ̄mbɔ̄la̍ŋ kpo̍u̍ mī lā chūīīnu̍ŋ mu̍lu̍lu̍. 

12Vɛ̄ɛ̄ su̍a̍a̍ ā nɔ̄lā pa̍ mā nyāānu̍ŋ o̍ pōūtā fe̍ke̍ fe̍ke̍ la̍ŋ chōo̍? Bāā wānā chu̍ā 
na̍u̍vāā wāa̍ mā kɔ̍ si̍mī nda̍ wāa̍ o̍ Pēe̍ Mɛ̄ŋmā Īhɛ᷄llo̍ ni᷄ŋ? Kɛ̍ nya̍ mi̍ lā lō o̍ ko̍ŋ 
mi̍ lā sīīŋgūū sa̍kpōyɛ̍i̍ nyɛ̄ wɔ̄ɔ̍ŋ bɛ̄ndū, o̍ ko̍ŋ kɔ̍ɔ̍lī, mi̍ lā sīīŋgūū tōnya̍a̍ māā nyɛ̄ 
lōlɛ̍i̍ bɛ̍ndū. 

13Le̍ yōmɔ̄ɔ̄ nya̍ yēm Lo̍dɛ̍bāā chi̍e̍e̍ wo̍, mi̍ lā lō o̍ ko̍ŋ mi̍ lā wā yōŋgāa̍ kīōlɔ̄ɔ̍, mi̍ 
lā hēēlū hɔ᷅lla̍ chōo̍. O̍ ko̍ŋ kɔ̍ɔ̍lī, mī lā dīmī āā, “Dīāllūŋ nāāŋ ka̍la᷄ŋ to̍sa̍ ni̍ mi̍ ŋ̄ bīī 
Ka̍a̍nēm chi̍e̍e̍.” 

14Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Wāŋnda̍ I̍sɔ̄lūɛ̄ī, I̍ cho̍ 
tōsā mī lɛ̄ŋnde̍ chēle̍ŋ lē hu᷄ŋ de᷅l nya̍ chōo̍, mī lē chūa̍ lɛ̄ŋndē nyāle̍ŋ. Lɛ̄ŋnde̍ŋ 
nde᷅ŋ lē tūsī ni̍ŋ lɛ᷅ŋndē nyāle̍ŋ kpo̍u̍ nyɛ᷅ pālāa̍ chōo̍. Chɔ̍ŋ a̍ Lɛ̄bō Hāmātī Pa̍a̍sī 
bā lūāŋndo̍, mbō kūɛ̄ a̍ pēē pɔ̍mbɔ̄ɔ̍ A̍ lu̍a̍ba̍, o̍ cho̍ o̍ lɛ̄ŋnde̍ŋ bā tōūwo̍ wo̍.” 

E̍mɔ̍ɔ̍sī 7 

E̍mɔɔ̍ ̄che᷅ so̍o̍nu̍a̍a̍ o̍ yil̍āŋndo̍ niŋ᷄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, ō chɔ̄m ya̍ yi̍lāŋndo̍. O̍ 
yi̍lāŋndo̍ ho̍ō ni᷄ŋ, mi̍ cha᷅ mbo̍ wā so̍o̍nu̍a̍a̍ bɛ̄ɛ̄ndīa̍a̍ ku̍ndā bɛ̄ndōo̍. Ndu̍yɛ̍ a̍ 
te̍le̍ŋ ko̍ŋ, nda̍ a̍a̍ chi̍i̍ ni᷅ŋ bīl su̍a̍a̍ ā dīā wo̍ ō tāso̍o̍ kīōlɔ̄ɔ̄ le̍ māsā bɛ̍ndōo̍ su̍a̍ā 
ndūa̍a̍, mi̍ bīllo̍ ho̍ō ō kāndū vɛ̄lɛ̄ pūīyo̍. 

2O̍ yi̍lāŋndo̍ ho̍ō ni᷄ŋ, bīl pūīyāā o̍ bīl pūīyāa̍ cho̍ o̍ lɛ̄ŋnde̍ŋ nde᷅ŋ ni᷄ŋ, mi̍ cha᷅ mi̍ 
so̍o̍nu̍a̍a̍ ha̍ā ā chīī ndu̍ di̍o̍ pa̍ku̍. O̍ ko̍ŋ, mi̍ nyɔ̍ɔ̍lū Mɛ̄lɛ̄ka̍ mi̍ di̍mūl ndu̍ a̍a̍, 
“Yāndi̍i̍ Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, ma̍l wa̍nāā nūmnda̍ le̍ nyɛ̄ nda̍ tōsa̍ 
wo̍. Tē a̍ tu̍si̍ yu̍ŋgu̍ Che̍kɔ̍pū wo̍ nyɛ̄ pālāā wāā nu̍a̍ā chōo̍ pɛ̍, wānā pīlɛ̍ bɛ̍ɛ̍ ō lo᷅ 
ni̍ŋ yo̍o̍mū le̍, kāni̍ fo̍ndōle̍, ō cho̍ yu̍ŋgu̍ bɔ̍ɔ̍ le̍.” 

3O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ŋgālā kɔ̄llo̍, mbo̍ dīmī āā, “Nyɛ̄ ŋ̄ chē wo̍ ō cho̍ lɛ̍ 
yɔ̍nɔ᷄ŋ te̍.” 

Em̍ɔɔ̍ ̄che᷅ yīŋnde̍ŋ o̍ yil̍āŋndo̍ niŋ᷄ 
4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ kpu̍lu̍ŋgūma̍ bɛ̄ndōo̍, ō chɔ̄m ya̍ yi̍lāŋ chēle̍ŋ. O̍ 
yi̍lāŋndo̍ ho̍ō ni᷄ŋ, mi̍ cha᷅ mbo̍ wā bɛ̄ɛ̄ndīa̍ŋndo̍ le̍ wānāā ndūa̍a̍ nyɛ̄ pālāa̍ tūsīo̍o̍ 
chōo̍ a̍ yīŋnde̍ŋ. Mi̍ cha᷅ mi̍ yīŋnde̍ŋ lē vēēsīāā mɛ̄ŋnda̍ŋ o̍ fo̍ndāŋndā yīŋgi̍lɛ̍i̍la̍ 
bɛ̍ndūla̍ŋ kpo̍u̍, o̍ ko̍ŋ kɔ̍ɔ̍lī, mi̍ lē kāndū lɛ̄ŋnde̍ŋ tɛ̄ɛ̄mbūūwo̍. 

5O̍ ko̍ŋ, mi̍ nyɔ̍ɔ̍lū Mɛ̄lɛ̄ka̍ a̍a̍, “Yāndi̍i̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, to̍sā 
ke̍ŋ te̍. Tē a̍ tu̍si̍ yu̍ŋgu̍ Che̍kɔ̍pū wo̍ nyɛ̄ pālāā wāā le̍nde̍ cho̍o̍ pɛ̍, wānā pīlɛ̍ bɛ̍ɛ̍ 
ō lo᷅ ni̍ŋ yo̍o̍mū le̍, kāni̍ fo̍ndōle̍, ō cho̍ yu̍ŋgu̍ bɔ̍ɔ̍ le̍.” 

6O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ma̍ŋgālā vɛ̄lɛ̄ kɔ̄llo̍, mbo̍ dīmī āā, “He̍ī bɛ̍ɛ̍ Ī cho̍ 
yɔ̍nɔ᷄ŋ te̍.” 

Em̍ɔɔ̍ ̄che᷅ yil̍āŋndo̍ a̍ yōōlē tūwāāle̍ŋ o̍kɔɔ̄ ̄
7O̍ ko̍ŋ kɔ̍ɔ̍lī, mi̍ Māsānɔ̄ɔ̍ Mɛ̄lɛ̄ka̍ o̍ chɔ᷅m ya̍ yi̍lāŋ chēle̍ŋ. O̍ yi̍lāŋndo̍ ho̍ō ni᷄ŋ, mi̍ 
cha᷅ Mɛ̄lɛ̄ka̍ īsīsi̍ o̍ kpākīo̍o̍ īkɛ̄i̍, ō nda̍ tūu̍ a̍ yōōlē tūwāāle̍ŋ o̍ ndu̍ tāŋgūllo̍ ni᷄ŋ le̍ 
mbō wa᷄ sa̍kpō wo̍, yōōlē tūwāāle̍ŋ lē wa̍ ndu̍ o̍ bā. 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ lo᷅ o̍ ko̍ŋ mbo̍ nyūnā ya̍ āā, “E̍mɔ̍ɔ̄, ō yɛ̄ɛ̍nɛ̍ ŋ̄ chō yɛ̄ ya̍ chɔ̄ɔ̍ 
o̍ bā?” Mi̍ mu̍lī a̍a̍, “Yōōlē tūwāālē nda̍ tūū nyɔ̍ɔ̍ le̍ mbō wa᷄ sa̍kpō le̍ŋ ya̍ I̍ cho̍ nu̍m 
chɔ̄ɔ̍ o̍ bā ni̍.” Mbo̍ dīmūl la̍ āā, “Yōōlē tūwāāle̍ŋ nde᷅ŋ lē chō māchūāā ya̍ o̍ bā, 
mɛ̄ɛ̍ wānāā tāŋgūlāa̍ ā wā nu̍a̍ā kpākīo̍o̍ tāŋgūllo̍, mā tūu̍ ndu̍ a̍ yōōlē tūwāāle̍ŋ 

mā sāālu̍ŋ māā ō sēndu̍ le̍ yɛ̍, mɛ̄ɛ̍ le̍nde̍ wānāā nīa̍a̍ I̍sɔ̄lūɛ̄ī a̍ kɛ̍ɛ̍ sānde̍i̍ ni̍. Le̍la̍ŋ, 
ya̍ Mɛ̍lɛ̄ka̍ I̍ ma̍ŋgālā lɛ̍ kɔ̄llo̍ a̍ nda̍ le̍, mɛ̄ɛ̍ mī tu̍si̍ nda̍ nyɛ̄ pālāa̍ chōo̍. 

9Bā o̍ bā wānāa̍ fu̍la̍ ha̍ā o̍ pūlāle̍ Āa̍se̍le̍ŋ chōo̍ wa̍ ā sōōlūū Mɛ̍lɛ̄ka̍ā ndāa̍, 
fo̍ndāŋndā lāŋ kpo̍u̍, lā chō wa̍ lā tɛ̄ɛ̄mbāā. Fo̍ndā o̍ fo̍ndā dīāndāa̍ cho̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ, la̍ŋ kpo̍u̍ lā chō hūnɔ̄ɔ̄ sīmnɔ᷄ŋ pɔ᷅mnda̍ŋ, ndu̍yɛ̍, mī to̍sa̍ mī 
ya̍a̍mɔ̍ɔ̍wa̍a̍ ā hu᷄ŋ chi᷅ŋa̍la᷅ŋ Ma̍sāa̍ Chɛ̄lōbo̍wām a̍ yu̍ŋgu̍ ndɔ̄ɔ̍ mā chīi̍ nda̍.” 

Nyɛ ̍yɔn̍u̍ŋ E̍mɔɔ̍ ̄tɛɛ̄ŋ̄ nda̍ Āmāsiy̍ā wo̍ 
10O̍ ko̍ŋ kɔ̍ɔ̍lī, mi̍ Āmāsi̍yā, wāna̍ so̍līāā lāsa̍lāa̍ o̍ wa̍ Bɛ̍tɛ̄ɛ̄l chi̍e̍e̍ wo̍ ō yɔ̄ŋ 
dīōmnde̍ŋ nāa̍ Māsāa̍ Chɛ̄lōbo̍wām chu̍a̍, o̍ wa̍ māsāa̍ le̍ I̍sɔ̄lūɛ̄ī yo̍. Mbo̍ dīmūl 
ndu̍ āā, “Māsāa̍, E̍mɔ̍ɔ̄ o̍ cho̍ nu̍m de̍fo̍o̍ yīīyo̍ o̍ lɛ̄ŋndē I̍sɔ̄lūɛ̍i̍le̍ŋ nde᷅ŋ ni᷄ŋ na̍ŋ 
kpe̍e̍kpe̍i̍. Ō cha᷄l le̍ lɛ̄ŋnde̍ŋ nde᷅ŋ kpo̍u̍ tɛ̍ɛ̍mbūū a̍ nyɛ̄ o̍ cho̍ nda̍ fūlāa̍ o̍ sōndō 
wo̍. 

11E̍mɔ̍ɔ̄ cho̍ dīmīo̍o̍ māā nūm Māsāa̍ Chɛ̄lōbo̍wām, ā chō nu̍m hūnɔ̄ɔ̄ dīyɔ̄ɔ̄ a̍ mūɛ̄ī 
fāŋnde̍, ndu̍yɛ̍, māā ā chō hūnɔ̄ɔ̄ wāŋnda̍ I̍sɔ̄lūɛ̍i̍ sōlī o̍ lɛ̄ŋnde̍ŋ nde᷅ŋ ni᷄ŋ mā kūɛ̄ 
a̍ nda̍ o̍ bīyɔ̄ɔ̍ ni᷄ŋ.” 

12O̍ ko̍ŋ kɔ̍ɔ̍lī, mi̍ Āmāsi̍yā o̍ di̍mūl E̍mɔ̍ɔ̄ āā, “Nūm wāna̍ su̍a̍ā ho̍ō le̍ Mɛ̄lɛ̄ka̍ wo̍, 
di̍mī lɛ̄ sɔ̄ɔ̍ŋ nu̍m wāā lāchīŋ mu᷅ŋ o̍ lɛ̄ŋnde̍ŋ nde᷅ŋ ni᷄ŋ te̍. Mi̍i̍ŋgu̍ Chu̍dā mā kɔ̍ wa᷅ 
wāŋnda̍ sɔ̄ɔ̍ŋ wa̍ā lāchīo̍ŋ dīmūllo̍ lo̍ŋ, le̍ mā pāāwa̍ nu̍m. 

13Kɛ̍ di̍mī lɛ̄ sɔ̄ɔ̍ŋ wa̍ā lāchīo̍ŋ Bɛ̍tɛ̄ɛ̄l na̍ŋ te̍, kāni̍ fo̍ndōle̍, fo̍ndā māsā bɛ̍ndōo̍ ō 
hūŋ Mɛ̍lɛ̄ka̍ sōōlūūwo̍ wo̍ cho̍ ho̍ō ni̍. Na̍nu᷄ŋ chīɛ̍i̍ Mɛ̄lɛ̄ka̍ cho̍ le̍ lɛ̄ŋnde̍ŋ kpo̍u̍ 
wo̍ ō chō ni̍.” 

14Mɛ̄ɛ̍ Āmāsi̍yā di̍mi̍ le̍nde̍, mi̍ E̍mɔ̍ɔ̄ lo᷅ o̍ ko̍ŋ mbo̍ di̍mūl ndu̍ āā, “Ya̍ I̍ cho̍ wa᷅na̍ 
su̍a̍ā le̍ Mɛ̄lɛ̄ka̍ su̍u̍ di̍mi̍ yo̍o̍ŋgūla̍ŋ le̍ mā pāāwa̍ ndu̍ wo̍ le̍. Ndu̍yɛ̍ I̍ fu̍la̍ bɛ̍ɛ̍ o̍ 
ku̍nda̍ wānāa̍ su̍a̍ā le̍ Mɛ̄lɛ̄ka̍ wa̍ chōo̍ le̍. Wānā ma̍ndāā lāsāa̍ ya̍ I̍ cho̍ ni̍, ndu̍yɛ̍ 
mi̍ nɔ᷅ vɛ̄lɛ̄ kpe̍le̍ yɔ̄mīī māfi̍kīi̍yo̍. 

15Kɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ ō fāŋā ya̍ sāā ka̍ŋ māndāa̍, mbo̍ dīmūl la̍ āā, ‘Kɔ̍ mā kɔ̍ 
di̍mūl wānāā nīa̍a̍ I̍sɔ̄lūɛ̄ī nyɛ̄ ya̍ I̍ cho̍ nu̍m dɔ̄wɔ̄ɔ̄ o̍ sōndō le̍ nda̍ dīmūllo̍ wo̍.’ 

16A̍ di̍mu̍l la̍ māā ya̍ I̍ di̍mūl wāŋnda̍ I̍sɔ̄lūɛ̍i̍ yōōŋgūlā wɔ̄ɔ̍ŋndā Mɛ̄lɛ̄ka̍ chō ya̍ 
kīo̍o̍ le̍ nda̍ la̍ŋ te̍, ndu̍yɛ̍ māā ya̍ I̍ su̍a̍ā a̍ sɔ̄ɔ̍ŋ wɔ̍ɔ̍ŋ wāŋnda̍ ha̍ā ā chō tōsāa̍ wo̍ŋ 
te̍, nda̍ yɔ̍nūŋ ni̍ māā wāŋnda̍ I̍sɔ̄lūɛ̍i̍. Le̍la̍ŋ ya̍ŋ ni᷅la̍ŋ mā tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄ 
o̍ di̍mi̍ wo̍. 

17Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, ‘Nūm Āmāsi̍yā, la̍a̍ nu̍m cho̍ hūnɔ̄ɔ̄ sīmnɔ᷄ŋ wa̍nā la̍nɔ̍ 
ti̍a̍māā bɛ̄ndōo̍ o̍ chi̍o̍o̍ ho̍ō ni᷄ŋ, ndu̍yɛ̍, mī chūāūwāā nūm a̍ wa᷅ŋ pīāāndūa̍a̍, a̍ 
chūāūwāā nūm a̍ wa᷅ŋ lāāndūa̍a̍ ā sɔ̄la̍ pīɔ̍mndo̍ o̍ chɔ̄ūwo̍ ni᷄ŋ. Wāŋnda̍ chō hūnɔ̄ɔ̄ 
lɛ̄ŋndē nūmnde̍ŋ chūā mā pīɔ̄ūvi̍āŋ nde̍ŋ, ndu̍yɛ̍, mī nūm pi̍la̍ kɔ̍ sɔ̍lā pīɔ̍mndo̍ o̍ 
lɛ̄ŋndē chēle̍ŋ ni᷄ŋ. Ndu̍yɛ̍ wāŋnda̍ I̍sɔ̄lūɛ̄ī nda̍ nda̍, ā chō nda̍ hūnɔ̄ɔ̄ sōlī o̍ lɛ̄ŋndē 
ndāle̍ŋ ni᷄ŋ, mā kūɛ̄ a̍ nda̍ o̍ bīyɔ̄ɔ̍ ni᷄ŋ, nyɛ̄ o̍ nyɛ̄ tɛ̍ɛ̍mbūū ke̍ŋ te̍.’ ” 

E̍mɔ̍ɔ̍sī 8 

Em̍ɔɔ̍ ̄che᷅ kāmbɛi̍y̍o̍ o̍ yil̍āŋndo̍ niŋ᷄ a̍ yɔm̄īī kūāmɛī ̍lēniŋ᷄ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ Kpu̍lu̍ŋgūma̍ bɛ̄ndōo̍, ō chɔ̄m ya̍ vɛ̄lɛ̄ yi̍lāŋ 
chēle̍ŋ. O̍ yi̍lāŋndo̍ ho̍ō ni᷄ŋ, mi̍ cha᷅ kāmbɛ̍i̍yo̍ a̍ yɔ̄mīī kūāmɛ̄ī lēni᷄ŋ. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ nyu̍nā ya̍ āā, “E̍mɔ̍ɔ̄, ō yɛ̄ɛ̍nɛ̍ ŋ̄ chō yɛ̄ chɔ̄ɔ̍?” Mi̍ mu̍lī a̍a̍, “I̍ 
cho̍ kāmbɛ̍i̍yo̍ chɔ̄ɔ̍ a̍ yɔ̄mīī kūāmɛ̄ī lēni᷄ŋ.” Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, 
“Mɛ̄ɛ̄lu̍la̍ŋ lā fūūlu̍u̍ le̍ wānāā nīa̍a̍ I̍sɔ̄lūɛ̄ī. I̍ ma̍ŋgālā lɛ̍ kɔ̄llo̍ a̍ nda̍ mī ma̍l nda̍, I̍ 
tu̍sī nda̍ nyɛ̄ pālāā chōo̍ le̍ le̍. 

3Tē te̍le̍ŋ ko̍ŋ ō fūūlu̍u̍ pɛ̍, chōndu̍ŋ kɔ̄l kɛ̄ndɛ̄ŋ wāŋnda̍ nda̍ a̍a̍ so̍lī pa̍a̍ndū o̍ chīɛ̄ī 
Mɛ̄lɛ̄ka̍a̍ ni᷄ŋ ndo̍ŋ, ŋ̄ chō hūnɔ̄ɔ̄ sīmnɔ᷄ŋ cha̍ŋnda̍ kɔ̄ltā tāmbɛ̍i̍. Wānāā vīlɛ̍i̍ya̍ ā 
wā ni̍ŋ a̍ ti̍u̍wāā bā o̍ bā fe̍e̍. Ā wā ni̍ŋ nda̍ chūa̍a̍ mā kūā nda̍ vīōūwɔ̄ɔ̍, wānā o̍ 
wānā ve᷅ ni̍ŋ cha̍ŋ te̍.” 

Dɛn̍ɛ ̍pa̍lāa̍ le̍ Is̍ɔl̄ūɛi̍y̍a̍ 
4Lā ya᷄ŋ ya̍ nīla̍ŋ, nya̍ cho̍ ha̍ā wānāa̍ bāhāvɛ̍i̍ya̍ fūlīo̍o̍ a̍ nda̍ nyɛ̄ pālāa̍ tūsīo̍o̍ chōo̍ 
wa̍, ndu̍yɛ̍ mī lā tɛ̄ɛ̄mbūū wa̍nāā tāmbɛ̍i̍ya̍a̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍. 

5Lā chō dīmīo̍o̍ āā, “Te̍le̍ŋ kūɛ̍ɛ̍nɛ̍ pāa̍le̍ pāŋgi̍i̍ sɛ̍nɛ̄īle̍ŋ lē hīāū yɛ̍ ni̍ŋ, mī ŋ̄ pīsi̍ 
tɔ̄lɔ̄ɔ̄lā nāāla̍ŋ? Te̍le̍ŋ kūɛ̍ɛ̍nɛ̍ pāa̍le̍ nāāle̍ pɛ̍ŋgīāāle̍ŋ lē hīāū yɛ̍ ni̍ŋ, mī ŋ̄ sōli̍ 
wi̍tīi̍ŋ nāa̍ŋ le̍ pīsīo̍o̍. Ī kēle̍ŋa̍ ni᷅ŋ hīōūwɔ̄ɔ̄, mī ŋ̄ kūɛ̄ lɛ̄ wāŋnda̍ dīo̍o̍ o̍ wɔ̄ŋgūla̍ŋ 
ni᷄ŋ, nyɛ̄ dīa̍a̍ nda̍ tūūlūl lāka̍fāa̍ ndu̍yɛ̍, mī ŋ̄ hēēlū nyɛ̍ dīa̍a̍ ba̍āla̍ŋ, ndu̍yɛ̍, mī ŋ̄ 
yīī Sēke̍lēi̍la̍ŋ po᷅ŋ le̍ nda̍ dīo̍o̍. 

6Wi̍tīi̍ŋ wɔ̍ɔ̍ŋndo̍ŋ kpo̍u̍ pīsīo̍o̍ mu̍ŋ o̍ ba̍ālā bɛ̄ndūla̍ŋ, mī ŋ̄ pīāndū wa̍nāā 
tāmbɛ̍i̍ya̍. Ndu̍yɛ̍ wānāā bāhāvɛ̍i̍ya̍ nda̍, mī ŋ̄ pīāndū nda̍ māā lāchɛ̄ a̍ ba̍ā wɔ̄ŋgū 
lākɔ̄ɔ̄vɛ̄i̍ ki̍nɛ̍i̍.” 

7Mɛ̄lɛ̄ka̍ Ya̍a̍wɛ̄ɛ̄, ō yu̍ŋgu̍ Che̍kɔ̍pū wo̍ ō kēlū yōŋgāa̍ a̍ ndu̍ wo̍ ō tēŋnu᷄ŋ, mbo̍ 
dīmī āā, “I̍ me᷅l lɛ̍ wāŋnda̍ ha̍ā le̍ yɔ̄ŋndā wɔ̄ɔ̍ŋndā nda̍ tōsa̍ la̍ŋ te̍. 

8Le̍la̍ŋ, lɛ̄ŋnde̍ŋ nde᷅ŋ lē chō hūnɔ̄ɔ̄ nyīīyā, a̍ nyɛ̍ yɔ̍nūŋ ni̍ŋ ndo̍, ndu̍yɛ̍ wānā o̍ 
wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ mā bīī mɔ̍nɛ̍i̍. Lɛ̄ŋnde̍ŋ kpo̍u̍ lē wā ni̍ŋ hi̍i̍lɔ᷄ŋndo̍ 
īyōŋgba᷄ŋ yo̍ŋgba᷄ŋnde̍, mī lē hēl, mī lē tūāl, mɛ̄ɛ̍ mɛ̄ŋnda̍ŋ o̍ Pēē Bɛ̍ndōo̍ Na̍īl ho̍ō 
I̍chi̍pī to̍sā nu̍a̍ā yɛ̍. 

9Tē pāa̍le̍ le̍ŋ lē fūūlu̍u̍ pɛ̍, I̍ cho̍ tōsā, pāa̍le̍ŋ si᷄mnda̍ŋ o̍ bōlle̍ŋ chōo̍ ki̍nɛ̍i̍, mī lē 
nyu᷄m pɔ̍lī, mī tu̍si̍ nyūmnda̍ŋ o̍ chi̍e̍ēŋndo̍ chōo̍ i̍pa̍la̍ de̍ŋ. Ya̍ Mɛ̄lɛ̄ka̍ Ya̍a̍wɛ̄ɛ̄ 
Kpu̍lu̍ŋgūma̍ Bɛ̄ndōo̍, ya̍ so̍ō ni̍. 

10Bɔ̄ŋa᷅ŋndā dīāā nyɛ̄ dīāā bɛ̄ndūlā nya̍ bīī la̍ŋ kpo̍u̍, I̍ cho̍ tōsā mī lā sīmnu᷄ŋ 
bɔ᷅ŋa᷅ŋndā lābīīsi̍, ndu̍yɛ̍ mī to̍sa̍ mī chōndu̍ŋ nyāa̍ kɔ̄l kɛ̄ndɔ᷄ŋ ŋ̍ sīmnu᷄ŋ cha̍ŋnda̍ 
īmɔ̍nɛ̍. I̍ cho̍ tōsā mī lā sēndi̍ yu̍ŋgu̍lta̍ŋ, ndu̍yɛ̍ mī wānā o̍ wānā wo̍u̍nu̍ŋ nyɛ᷅lā 
lābɛ̍kīla̍ŋ le̍ kɔ̄ltā nyāla̍ ta̍mbɛ̍i̍la̍ŋ chɔ̄mndo̍. Mɛ̄ɛ̍ wāŋndo̍ ō nɔ̄ nu̍a̍ā po̍le̍ŋ le̍ŋ 
pīlɛ̍ kpe̍, mī lē vīŋnu᷄ŋ mbō wa̍ cha᷄ŋ īmɔ̍nɛ̍ bɛ̍ndū ko̍ŋ yɛ̍, le̍nde̍ i̍ yɔ̍nūŋ ni̍ŋ a̍ nya̍ 

o̍ pāa̍le̍ le̍ŋ chōo̍ ni̍. Nyɛ̄ o̍ nyɛ̍ yɔ̍nūŋ ni̍ŋ nya̍ o̍ pāa̍le̍ le̍ŋ chōo̍, mɛ̄ɛ̄lu̍la̍ ndɔ̄la̍ŋ lā 
wɔ̄ū ni̍ŋ bɔ̍ɔ̍.” 

11Mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, ō hīāū lāchī a̍ sūɛ̍i̍, mbo̍ dīmī āā, 
“Te̍le̍ŋ cho̍ hūnɔ̄ɔ̄ fūūlūū, mī to̍sa̍ mī yīmā bɛ̄ndūa̍ŋ mā de᷄l o̍ lɛ̄ŋnde̍ŋ nde᷅ŋ ni᷄ŋ, 
kɛ̍ ndu̍yɛ̍ ō ve᷅m ni̍ŋ yi̍mā nyɛ̄ dīāā le̍. Yīa̍a̍ŋ mā wā ni̍ŋ wa᷅ŋnda̍ nɛ̄īyo̍, ndu̍yɛ̍ mī 
kōlɔ̄ɔ̍ ō bīī wāŋnda̍, kɛ̍ ō ve᷅m ni̍ŋ yi̍mā nyɛ̄ dīāā kɛ̄lɛ̄ŋgāā kōlɔ̄ɔ̄ bīyāā le̍ māmɛ̄ŋ 
te̍. Yīa̍a̍ŋ mā wā ni̍ŋ nda̍ nɛ̄īyo̍, ndu̍yɛ̍ mī kōlɔ̄ɔ̍ bīī nda̍, le̍ yōōŋgu̍ Mɛ̍lɛ̄ka̍ Ya̍a̍wɛ̄ɛ̄ 
wo̍ tūēīyɔ̄ɔ̍. 

12Wāŋnda̍ ā chāŋ ni̍ŋ ba᷅ o̍ bā fe̍e̍e̍ o̍ lɛ̄ŋndē lēŋ ni᷄ŋ mā hīŋ le̍ wāna̍ di̍mūl ni̍ŋ nda̍ 
yōōŋgu̍ Mɛ̍lɛ̄ka̍ Ya̍a̍wɛ̄ɛ̄ wo̍ wo̍. Ā wā ni̍ŋ he̍e̍lōo̍ mā tūūsū, kɛ̍ ā sɔ̍lā ni̍ŋ wa᷅na̍ 
di̍mūl nda̍ ndu̍ wo̍ le̍. 

13O̍ pāa̍le̍ le̍ŋ chōo̍, chūāā lāāndūa̍a̍, a̍ chūāā pīāāndūa̍a̍, a̍ cho̍ŋnu̍ŋ kɛ̍ndi̍a̍a̍ nyɛ̄ 
kɛ̄ndɛ̄ kɛ̍ndɛ̍ī ya̍, ā wōū ni̍ŋ kpa̍nɛ̍i̍ a̍ bo̍lōlā vēsɛ̍i̍la̍ŋ. 

14Wānāa̍ wa᷅ bu̍ŋga᷄ŋ chūa̍a̍, mā mēnāŋ o̍ mɛ̄lɛ̄ka̍ā ndāa̍ cho̍ Sāme̍e̍līāā chi̍e̍e̍, a̍ 
Da᷅ŋ chi̍e̍e̍, a̍ Bīɛ̄ɛ̄si̍ɛ̍bā chi̍e̍e̍ wa̍ lo̍ wa̍, ā chō hūnɔ̄ɔ̄ dēlɔ̄ɔ̍, ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ, ā 
nɔ̍lā lɛ̍ ni̍ŋ mā chɛ᷄ŋ te̍.” 

E̍mɔ̍ɔ̍sī 9 

A̍ yāmɛi̍̄ Mɛl̄ɛk̄a̍ Ya̍a̍wɛɛ̄ ̄o̍ kil̍ūl niŋ̍ Is̍ɔl̄ūɛi̍y̍a̍ le̍ nda̍ nyɛ ̄pālāa̍ tūsīo̍o̍ chōo̍ ve̍ o̍kɔɔ̄̄ 
1O̍ ko̍ŋ kɔ̍ɔ̍lī, mi̍ cha᷅ Mɛ̄lɛ̄ka̍ Ya̍a̍wɛ̄ɛ̍ īsīsi̍ o̍ ma̍āŋndo̍ īkɛ̄i̍ o̍ yi̍lāŋndo̍ ni᷄ŋ. Mi̍ tu̍ɛ̍ī 
mbo̍ dīmī āā, “Lɔ̍ɔ̍ su̍ŋgbu̍ma̍ chīɛ̍i̍ Mɛ̄lɛ̄ka̍a̍ ō kālā ka̍lā, chīɛ̄īyo̍ kpo̍u̍ mbō hi̍i̍lu̍ŋ, 
mbō kōmba̍ wānāa̍ cho̍ chīɛ̄ī ni̍ŋ nda̍ chōo̍ mā vī. Ndu̍yɛ̍ wānāā tūa̍a̍ lo᷅ ni̍ŋ yo̍o̍mū 
wa̍, I̍ cho̍ nda̍ di̍u̍ o̍ chɔ̄ūwo̍ ni᷄ŋ, wāŋndo̍ ō pīlɛ̍ bɛ̍ɛ̍ ō nɔ̍lā ni̍ŋ mbō nyāānu̍ŋ te̍. 
Ndu̍yɛ̍ wāŋndo̍ ō pīlɛ̍ bɛ̍ɛ̍ ō nɔ̍lā ni̍ŋ mbō hɛ̄lu᷄ŋ te̍. 

2Ā yɔ᷄ŋ bɛ̍ɛ̍ mā kīndi̍ mā kūɛ̄ o̍ wāŋ vīlɛ̍i̍ya̍ lo̍ chi̍e̍e̍ le̍ mā kɔ̍ vi̍o̍ŋnu᷄ŋ lo̍ŋ, kɔ̄la̍ŋ 
nda̍ bīyɔ̄ɔ̍ a̍ bā kpa̍ mī so̍li̍ nda̍ lo̍ŋ. Ā yɔ̍ŋ bɛ̍ɛ̍ mā he᷄l o̍ ha̍la̍a̍ ni᷄ŋ cho̍o̍ cho̍o̍, tūsīo̍o̍ 
nda̍ lɛ̄ŋ. 

3Ā kɔ̍ vi̍ŋi᷄ŋ bɛ̍ɛ̍ o̍ Pēmbīī Ka̍mɛ̄lve̍ chōo̍, lōo̍ nda̍ nūūwāa̍ tɛ̍ɛ̄ tɛ̍ɛ̄ mī so̍li̍ nda̍ lo̍ŋ. 
Yālāā nda̍ nyāānūŋ ya̍, mā tōl o̍ Pēe̍ Mɛ̄ŋmā Īhɛ᷄llo̍ bɛ̄ŋgu̍ mā kɔ̍ vi̍o̍ŋnu᷄ŋ lo̍ŋ te̍, I̍ 
di̍mu̍l kɛ̄ū bɛ̄ndū pīo̍o̍ ō lɔ̄ɔ̄vi̍a̍a̍ nda̍. 

4Tē ya̍a̍mɔ̍ɔ̍wa̍a̍ ndāa̍ bi̍ī nda̍ ni̍, mā kūɛ̄ a̍ nda̍ o̍ chɛ̄le̍ŋ ni᷄ŋ, I̍ di̍mu̍l ya̍a̍mɔ̍ɔ̍wa̍a̍ 
ka̍ŋ ā dīu̍ nda̍ lo̍ŋ a̍ mɔ̄ɔ̄ŋ fāŋndo̍ŋ. Bā o̍ bā nda̍ kɔ̍, I̍ wa᷅ ni̍ŋ nda̍ hɔ̄lte̍ŋ kɔ̄ɔ̄lī, ndu̍yɛ̍ 
ō ve᷅m ni̍ŋ le̍ nda̍ dɛ̍nɛ̍ kɛ̍ndɛ̄ tōsāl te̍, kɛ̍ le̍ nda̍ tɛ̄ɛ̄mbūūwo̍.” 

5Tē Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ nɔ̍ kpāāyāa̍ kpo̍u̍ wo̍, ō pīla̍ŋ chi̍e̍ēŋndo̍ pɛ̍, 
tēŋgāa̍ chi̍e̍ēŋndo̍ ō tēŋgā ni̍, ndu̍yɛ̍ wānā o̍ wāna̍ cho̍ lēni᷄ŋ, mā bīī mɔ̍nɛ̍i̍. 
Chi̍e̍ēŋndo̍ kpo̍u̍ hīīlɔ᷄ŋndo̍, hēlɔ̄ɔ̍ du̍ŋgu̍lta̍ŋ mbō tūāl mɛ̄ɛ̍ mɛ̄ŋnda̍ŋ o̍ Pēē 
Bɛ̍ndōo̍ Na̍īl ho̍ō I̍chi̍pī ma̍ to̍sā nu̍a̍ā yɛ̍. 

6Mbo̍ lō o̍ ko̍ŋ, mbo̍ tōōsīāā nāa̍ ndūāā cha̍lāa̍ o̍ ha̍la̍a̍ ni᷄ŋ cho̍o̍ cho̍o̍. O̍ ko̍ŋ kɔ̍ɔ̍lī, 
mbo̍ tōōsīāā ha̍la̍a̍, mbo̍ wā ō lānda᷄ŋ o̍ chi̍e̍ēŋndo̍ chōo̍. Mbō chu̍a̍ mɛ̄ŋnda̍ŋ o̍ 
Pēe̍ Mɛ̄ŋmā Īhɛ᷄llo̍, mī mā sīmnu᷄ŋ pi̍ɔ̍ɔ̍, ndu̍yɛ̍ mbō mīŋgi̍ ma̍ŋ o̍ chi̍e̍ēŋndo̍ chōo̍. 
Mɛ̄lɛ̄ka̍ kōŋ, dīōlā ndɔ̄la̍ŋ la̍ cho̍ ni̍ āā Mɛ̄lɛ̄ka̍ Ya̍a̍wɛ̄ɛ̄. 

7Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, mɛ̄ɛ̍ ya̍ I̍ chē nya̍ yɛ̍, le̍nde̍ ko̍ni̍ ya̍ I̍ 
che᷅ wāŋnda̍ Īto̍o̍pīāā ni̍. Mɛ̄ɛ̍ ya̍ I̍ so̍li̍ nya̍ o̍ chɛ̄le̍ŋ ni᷄ŋ I̍chi̍pī yɛ̍, wāŋnda̍ Fīli̍i̍tīāŋ 
bɛ̍ɛ̍ le̍nde̍ ko̍ni̍ ya̍ I̍ so̍li̍ nda̍ o̍ lɛ̄ŋndē Ki̍le̍tīle̍ŋ ni᷄ŋ ni̍, ndu̍yɛ̍ le̍nde̍ ko̍ni̍ ya̍ I̍ so̍li̍ 
vɛ̄lɛ̄ wāŋnda̍ Si̍i̍līāā o̍ lɛ̄ŋndē Ki̍ɛ̍ɛ̄le̍ŋ ni᷄ŋ ni̍. 

8Ya̍ Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, hɔ̄ltē nīle̍ŋ lē chō lɛ̄ŋndē dɛ̍nɛ̍ 
wɔ̍ɔ̍ŋnde̍ŋ nde᷅ŋ kɔ̄ɔ̄lī kpi̍ŋ. I̍ cho̍ le̍ŋ hūnɔ̄ɔ̄ tɛ̄ɛ̄mbūū, mī chi̍i̍ a̍ le̍ŋ o̍ chi̍e̍ēŋndo̍ 
chōo̍. Kɛ̍ ndu̍yɛ̍ ō wa̍ bɛ̍ɛ̍ le̍nde̍ ni̍, I̍ chi̍ī ni̍ŋ yu̍ŋgu̍ Che̍kɔ̍pū wo̍ tɛ̄ɛ̄mbūū kpo̍u̍ le̍. 

9“I̍ cho̍ hūnɔ̄ɔ̄ dīōmndē kpāāyāle̍ŋ yɔ̄ŋgū, mī lɛ̄ŋndē I̍sɔ̄lūɛ̍i̍le̍ŋ lē hīīlu̍ŋ mɛ̄ɛ̍ nda̍ 
chāchū nu̍a̍ā si̍o̍ōŋnde̍ a̍ nyɛ̄ chāchūāā īsi̍o̍ōŋndo̍ yɛ̍, le̍ mī so̍li̍ wānāā wɔ̄ɔ̍ŋnda̍ 
nda̍ tɛ̄ɛ̄ŋ, ndu̍yɛ̍ I̍sɔ̄lūɛ̍i̍ya̍a̍ tu̍a̍a̍ cho̍ lō yōōmū wa̍ mā sɛ̄ŋi̍ŋ o̍ lɛ̄ŋīī chēle̍ŋnde̍ ni᷄ŋ. 

10Wānāā dɛ̍nɛ̍ wɔ̍ɔ̍ŋnda̍ ki̍nɛ̍i̍ wa̍nāā nīa̍a̍ tɛ̄ɛ̄ŋ, a̍ cho̍ ha̍ā dīmīo̍o̍ māā, mbɔ̄ 
Mɛ̄lɛ̄ka̍ chɛ᷅l mī nyɛ̄ o̍ nyɛ̄ wɔ̄ɔ̍ŋ ō yɔ̄nu̍ŋ a̍ na̍a̍ le̍, wa̍, ā chō nda̍ hūnɔ̄ɔ̄ dīū kpo̍u̍ o̍ 
chɔ̄ūwo̍ ni᷄ŋ.” 

A̍ mɛɛ̄ ̍Mɛl̄ɛk̄a̍ mīŋgī niŋ̍ vɛl̍ɛ ̄lɛŋ̄ndē Is̍ɔl̄ūɛi̍l̍e̍ŋ māā pāāndū yɛ ̍o̍kɔɔ̄ ̄
11Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Te̍le̍ŋ cho̍ hūnɔ̄ɔ̄ fūūlūū, I̍ cho̍ tōsā mī Māsāle̍ 
Dēēve̍le̍ŋ lē mīīŋgu̍ māā pāāndū. Mɛ̄ɛ̍ chīɛ̄īyo̍ ō pīɔ̄l nu̍a̍ā mī nyɛ̄ o̍ nyɛ̄ mīīŋgu̍ lɛ̄ŋ 
yɛ̍, le̍nde̍ lɛ̄ŋndē I̍sɔ̄lūɛ̍i̍le̍ŋ lē yɔ̄nūŋ ni̍. Kɛ̍ I̍ cho̍ le̍ŋ hūnɔ̄ɔ̄ mīŋgī tāŋgūl ndu̍yɛ̍, mī 
mi̍ŋgi̍ sāāsāla̍ ndɔ̄la̍ŋ bɛ̄ɛ̄ndīāā. I̍ cho̍ le̍ŋ mīŋgī sīmī, mī to̍sa̍ mi̍ lē mīīŋgu̍ vɛ̄lɛ̄ o̍ 
bā ndɔ̄ɔ̍ chōo̍ māā pāāndū. 

12O̍ ko̍ŋ, wāŋnda̍ I̍sɔ̄lūɛ̄ī a̍ hu᷅ŋ ni̍ŋ mā pōōnda̍ lɛ̄ŋndē I̍dɔ̄mndē tɔ̄le̍ lo̍ ya̍a̍mɔ̍ɔ̍wa̍ 
o̍ bā le̍ŋ, ndu̍yɛ̍ a̍ lɛ̄ŋnde̍ ī pīlɛ̍i̍ kpo̍u̍, lɛ̄ŋīi̍ wa̍ le̍ ya̍ pa̍a̍ndū ve̍.” Nyɛ̄ Mɛ̄lɛ̄ka̍ 
Ya̍a̍wɛ̄ɛ̄ di̍mi̍ wo̍ cho̍ ko̍ŋ ni̍, o̍ cho̍ sɔ̄ɔ̍ŋ mu᷅ŋ hūnɔ̄ɔ̄ tōsā wo̍. 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Te̍le̍ŋ cho̍ hūnɔ̄ɔ̄ fūūlūū, 
tɔ̄lɔ̄ɔ̄la̍ŋ lā nāŋ ni̍ŋ o̍ chīɔ̍ɔ̍ŋ ni̍ŋ wa᷅ŋnda̍ o̍ lābā ha̍a̍a̍, wāŋnda̍ ā lō ni̍ŋ chi̍ɔ̍ɔ̍ŋ kūīyo̍ 
mī te̍le̍ŋ tōsāā ŋ̄chīɛ̄ɛ̄ chēle̍ŋ ō fūūlu̍u̍. Ndu̍yɛ̍, kīle̍pīi̍ya̍ŋ mā nāŋ ni̍ŋ ha̍a̍a̍, 
wāŋnda̍ ā lō ni̍ŋ ma᷅ŋ wāāyīa̍a̍ le̍ mūɛ̄īya̍ŋ tōōsīa̍a̍ mī ma᷅ŋ mā dīū kɔ̍ɔ̍lī. Kīle̍pīi̍ya̍ŋ 
mā wā ni̍ŋ de̍līo̍o̍ o̍ pēmbūŋ bɛ̄ndo᷄ŋ chōo̍, ndu̍yɛ̍, mī mɛ̄ŋmā ndūa̍ŋ mā kūā 
ko᷅ŋgi̍la̍ŋ o̍ pēmbūŋ pɔ̄mbɔ᷄ŋ chōo̍. 

14I̍ cho̍ tōsā mī wānāā nīa̍a̍ I̍sɔ̄lūɛ̄ī a̍ mi̍i̍ŋgu̍ māā pāāndū. Ā chō hūnɔ̄ɔ̄ chi̍e̍e̍ŋ 
ndāa̍ŋ ta̍mbu̍ mi̍ ŋ̄ sīmnu᷄ŋ pɔ᷅mnda̍ŋ ndo̍ŋ mīŋgī tāŋgūl, ndu̍yɛ̍ mā cha᷄l lo̍ŋ. 
Wāŋnda̍ I̍sɔ̄lūɛ̄ī a̍ tu̍āl ni̍ŋ vɛ̍lɛ̄ yɔ̄mīī ndɛ̄i̍ mākīle̍pīi̍ye̍, ndu̍yɛ̍ mā ko᷄l mūɛ̄īmā 
kīle̍pīi̍ma̍ ma̍ŋ mā sōlī wa̍ŋ, O̍ ko̍ŋ kɔ̍ɔ̍lī, mā tōsa̍ kpe̍le̍la̍ ndāla̍ŋ ndu̍yɛ̍, mā dē 
kɔ̄mndē tɔ̄lɔ̄ɔ̄lā ndāla̍ŋ. 

15I̍ cho̍ tōsā mā mīīŋgu̍ mā cha᷄l o̍ lɛ̄ŋndē ndāle̍ŋ ni᷄ŋ, mɛ̄ɛ̍ wāŋndo̍ ō tūāl nu̍a̍ā 
yɔ̄mndo̍ o̍ fo̍ndāa̍ yɛ̍. Ā wā ni̍ŋ o̍ lɛ̄ŋnde̍ŋ nde᷅ŋ ni᷄ŋ, lɛ̄ŋndē ya̍ I̍ ke̍ nda̍ le᷅ŋ nde᷅ŋ le̍ 

fɛ̍ɛ̍ŋ a̍ fɛ̍ɛ̍ŋ, I̍ to̍sā lɛ̍ mā sōli̍ nda̍ o̍ lɛ̄ŋnde̍ŋ nde᷅ŋ ni᷄ŋ te̍.” Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍, nyɛ̄ o̍ di̍mi̍ wo̍ ko̍ŋ ni̍. 

Ōbāda̍yā 

Ōbāda̍yā 1 

1Yōōŋgū Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō ke̍ wāna̍ su̍a̍ā le̍ Mɛ̄lɛ̄ka̍ wo̍ 
Ōbāda̍yā o̍ yi̍lāŋndo̍ ni᷄ŋ a̍ I̍dɔ̄m o̍kɔ̄ɔ̄ wo̍. 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ tu̍sī niŋ̍ wa᷅ŋnda̍ Id̍ɔm̄ nyɛ ̄pālāa̍ chōo̍ yɛ ̍o̍kɔɔ̄ ̄

Mɛ̄lɛ̄ka̍ Ya̍a̍wɛ̄ɛ̄ ve᷅m ki̍i̍la̍nɔ̍ ndɔ̄ɔ̍ o̍ lɛ̄ŋnde̍ ni᷄ŋ a̍ yōōŋgōo̍. Ndu̍yɛ̍ ŋ̄ tūēī yōōŋgū 
kālāa̍. Ō dīmi̍ āā “Lā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍. Lā ŋ̄ kɔ̄ŋnu᷅ŋ mī ŋ̄ kɔ̍ sɔ̍ŋgā a̍ wāŋnda̍ 
I̍dɔ̄m.” 

2Mɛ̄lɛ̄ka̍ Ya̍a̍wɛ̄ɛ̄ di̍mu̍l nya̍ wāŋnda̍ I̍dɔ̄m āā, “I̍ cho̍ tōsā lɛ̄ŋnde̍ tɛ̄ɛ̄ŋ ki̍nɛ̍i̍ mī 
kpāāya̍ nyāa̍ dɔ̄ɔ̄na᷄ŋ. I̍ cho̍ tōsā mī wāŋnda̍ chu̍a̍ nya̍ wānāā fo̍ndō fu̍u̍. 

3Nya̍ wāŋnda̍ i̍dɔ̄m, lā hūīnu̍ŋ nya̍ pi̍la̍, a̍ yōŋga̍ nya̍ kēlū wo̍. Lā yīya̍ŋ māā wānā 
o̍ wānā nɔ̍lā nya̍ le̍. Le̍ mɛ̄ɛ̍ chi̍e̍e̍ nyā le̍bo̍llo̍ chō ō bālāā a̍ pōūtā kālā ka̍lā la̍ŋ yɛ̍, 
le̍ mɛ̄ɛ̍ fo̍ndāŋndā nyāla̍ cha̍lāā la̍ŋ lā chō o̍ pēmbūŋ vīlɛ̄īyo̍ŋ chōo̍ pɔ̍ pɔ̍ yɛ̍, nyɛ̄ 
kōŋ nya̍ dīmi̍ ni̍ māā wānā o̍ wānā nɔ̍lā nya̍ nyɛ̄ yɔ̄ŋ te̍. 

4Kɛ̍ mi̍ chē bɛ̍ɛ̍ mī lā tāŋgūl nāa̍ nyāā cha̍lāa̍ chōo̍ cho̍o̍ pɔ̍, mɛ̄ɛ̍ kōwɔ̍ɔ̍ tāŋgūl 
nu̍a̍ā wāa̍ŋnde̍ ndɔ̄le̍ŋ chōo̍ cho̍o̍ yɛ̍, mi̍ chē bɛ̍ɛ̍ mi̍ lā tāŋgu̍l cha᷄lta̍ nyāla̍ŋ chōo̍ 
cho̍o̍ pɔ̍ o̍ lōo̍ŋ tɛ̄ɛ̄, kɛ̍ I̍ cho̍ nya̍ tūsī lɛ̄ŋ. 

5Wāŋnda̍ I̍dɔ̄m, ya̍a̍mɔ̍ɔ̍wa̍a̍ nyāa̍ chō nya̍ hūnɔ̄ɔ̄ tɛ̄ɛ̄mbūū. Ā yɔ᷄ŋ bɛ̍ɛ̍ āā vīīya̍ tē 
ā kūɛ̄ vīīle̍ŋ īchɔ̄l pɛ̍, nyɛ̄ nda̍ nɔ̄lā le̍ chūa̍a̍ wo̍ ko̍ni̍ nda̍ chūā ni̍, ŋ̄ tɔ̄ɔ̍ŋ mā mɛ̄i̍ 
lo̍ŋ. Wānāa̍ ke̍ndī kīle̍pīi̍ya̍ŋ nda̍ bɛ̍ɛ̍, tē ā wa̍ kīle̍pīi̍ya̍ŋ kēndīo̍o̍ pɛ̍, ā di̍ndī ma̍ŋ 
kēndīo̍o̍ fo̍ fo̍ le̍, mā mɛ̄i̍ mā ti᷄ŋ kɔ̄ɔ̄lī. Kɛ̍ nya̍ nya̍ ya̍a̍mɔ̍ɔ̍wa̍a̍ nyāa̍ ā chō nya̍ 
hūnɔ̄ɔ̄ tɛ̄ɛ̄mbūū kpo̍u̍ wānā pi᷅lɛ̍ bɛ̍ɛ̍ ā mɛ̍ī ni̍ŋ te̍. 

6Nya̍ wāŋnda̍ I̍dɔ̄m, nya̍ fu̍la̍ o̍ pūlāle̍ I̍i̍sɔ̄le̍ŋ chōo̍ wa̍, ya̍a̍mɔ̍ɔ̍wa̍a̍ nyāa̍ ā chō nya̍ 
hūnɔ̄ɔ̄ sōlī a̍ sɔ̍ŋgɔ̄ɔ̍, mā kūɛ̄nu᷄ŋ a̍ nyɛ̄m nyāa̍ŋ. Ā chō hūnɔ̄ɔ̄ nyɛ̄m nyāa̍ŋ nūūvīāā 
tɛ̍ɛ̍ tɛ̍ɛ̍, mā kūɛ̄nu᷄ŋ a̍ mu̍ŋ. 

7Chāāŋāā nyāa̍ nya̍ chō o̍ chɛ̄la᷅ŋndo̍ ni᷄ŋ le̍ Māāli̍āŋndo̍ a̍ te̍le̍ŋnda̍ chɔ̄ūla̍ŋ nda̍ 
kpo̍u̍, ā chō nya̍ hūnɔ̄ɔ̄ hūī. Ā chō hūnɔ̄ɔ̄ sɔ̍ŋgā a̍ nya̍ mā sōli̍ nya̍ o̍ lɛ̄ŋndē nyāle̍ŋ 
ni᷄ŋ. Wānāā nya̍ chō o̍ dīōm pīlɔ̍ɔ̍ ni᷄ŋ nda̍ chō nya̍ chīŋa̍la᷅ŋ a̍ sɔ̍ŋgɔ̍ɔ̍ mā yēm nya̍. 
Ndi̍a̍a̍mɔ̍ɔ̍wa̍a̍ nyāa̍ nya̍ tīīnda̍ŋ nda̍ chō nya̍ yāŋɔ̄ɔ̄le̍ŋ yēŋ, kɛ̍ lā si̍nā ni̍ŋ ndi̍ 
pɛ̄ŋgu̍ le̍.” 

8Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Pāa̍le̍ cho̍ hūnɔ̄ɔ̄ fūūlūū mī tu̍si̍ wāŋnda̍ I̍dɔ̄m nyɛ̄ pālāa̍ 
chōo̍. Pāa̍le̍ le̍ŋ I̍ cho̍ wānāā kɔ̄l kālu̍a̍a̍ I̍dɔ̄m kpo̍u̍ tɛ̍ɛ̍mbūū. 

9Nya̍ wāŋnda̍ I̍dɔ̄m, I̍ cho̍ tōsā mī sīōōŋnde̍ bīī ku̍u̍ba̍a̍ nyāa̍ chɔ̄ūwa̍, a̍ cho̍ o̍ chi̍e̍e̍ 
nyā bɛ̍ndōo̍ ni᷄ŋ Tɛ̍māŋ nda̍. So̍vɛ̄i̍ya̍ I̍dɔ̄m kpo̍u̍ ya̍a̍mɔ̍ɔ̍wa̍ chō nda̍ hūnɔ̄ɔ̄ dīū.” 

Le̍ sa̍bū Mɛl̄ɛk̄a̍ chō wāŋnda̍ Id̍ɔm̄ nyɛ ̄pālāa̍ tūsī chōo̍ wo̍ 

10Nya̍ wāŋnda̍ I̍dɔ̄m, si̍ɔ̍mbu̍la̍ŋ lā chō nya̍ hūnɔ̄ɔ̄ bīyɔ̄ɔ̄, kāni̍ fo̍ndōle̍ le̍ mɛ̄ɛ̍ nya̍ 
pūŋga̍ nyɛ̄m wānāya᷅ŋ nyāa̍ yɛ̍, nda̍ yɔ̍nūŋ māā wānāā fūla̍ o̍ pūlāle̍ Che̍kɔ̍pūle̍ŋ 
chōo̍ wa̍ vi̍. I̍ cho̍ hūnɔ̄ɔ̄ nya̍ tɛ̄ɛ̄mbūū mī chi̍i̍ a̍ nya̍ le̍ fɛ̍ɛ̍ŋ a̍ fɛ̍ɛ̍ŋ. 

11Pāa̍le̍ ya̍a̍mɔ̍ɔ̍wa̍ hu᷄ŋ de᷅l nda̍ chōo̍ ma̍ pēsī dīōlā sāāsāa̍ Chūlu̍sɛ̄lɛ̄m nde̍ŋ, lā 
māla̍ nda̍ le̍. Wānāā lēkāa̍ hu̍ŋ pu̍ŋgā ka̍ŋ Chūlu̍sɛ̄lɛ̄m ma̍ pīɔ̄ūvi̍āŋ nyɛ᷅m ndāa̍ŋ 
ma̍ kūānu᷄ŋ a̍ mu̍ŋ nda̍, nya̍ nda̍ā to̍sa̍ dɛ̍nɛ̍ wɔ̍ɔ̍ŋ kōŋ ni̍. 

12Nya̍ a̍a̍ nɔ̍ mī nya̍ a̍a̍ ma̍m wānāā nyāa̍ Chu̍dā, bōōndi̍i̍ dɛ̍nɛ̍ pa̍lāā kōŋ ō wa̍ nda̍ 
chōo̍ o̍ ve̍ le̍. Nya̍ a̍a̍ ve᷅ a̍ kɔ̄ltā kɛ̄ndɛ̄ le̍ tɛ̄ɛ̄mbūū ya̍a̍mɔ̍ɔ̍wa̍a̍ ndāa̍ ā tɛ̄ɛ̄mbu̍u̍ nda̍ 
wo̍ le̍. Nya̍ a̍a̍ nɔ̍ ku̍e̍ē mī nya̍ a̍a̍ to̍sa̍ nya̍a̍lo̍o̍ le̍ nyɛ̄ kīndīlāa̍ wa̍ nda̍ chōo̍ wo̍ le̍. 

13Nya̍ a̍a̍ nɔ̍ mī nya̍ a̍a̍ he̍l o̍ wānāā nīa̍a̍ lo̍ chi̍e̍e̍ a̍ nda̍ māmɔ̄ɔ̍ le̍ kpūndɛ̍ wa̍ nda̍ 
chōo̍ wo̍ le̍. Nya̍ a̍a̍ chu̍ē nyɛ᷅m ndāa̍ŋ mī nya̍ a̍a̍ ku̍ɛ̍ŋnu᷄ŋ a̍ mu̍ŋ te̍. 

14Nya̍ a̍a̍ nɔ̍ mī nya̍ a̍a̍ kɔ̍ si᷅m o̍ nɛ̄īla̍ ba᷅ŋnda̍ŋ le̍ a̍ hɛ̍lu᷄ŋ ma̍ wā nyāānɔ᷄ŋndo̍ wa̍ 
bīyɔ̄ɔ̍ le̍. Nya̍ āā nɔ̍ ku̍e̍ē mī nya̍ a̍a̍ bi̍ī nda̍ O̍ pālɛ̍i̍ ndɛ̄i̍ nyɛ̄ pālɛ̄ī kēŋ chōo̍ mī nya̍ 
a̍a̍ yɔ̍ŋgu̍ nda̍ o̍ ya̍a̍mɔ̍ɔ̍wa̍a̍ ndāa̍ lo̍ le̍. 

A̍ mɛɛ̄ ̍Mɛl̄ɛk̄a̍ tūsī niŋ̍ lɛŋ᷅nde̍ nyɛ ̄pālāa̍ chōo̍ yɛ ̍o̍kɔɔ̄ ̄
15Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Pāa̍le̍ŋ lē chō ni᷅ŋ kpɛ̍ɛ̍lūŋ, pāa̍le̍ ya̍ Mɛ̄lɛ̄ka̍ Ya̍a̍wɛ̄ɛ̄ 
ki̍lūl ni̍ŋ lɛ᷅ŋnde̍ kpo̍u̍ ya̍mɛ̍i̍ le̍ nda̍ nyɛ̄ pālāa̍ tūsīo̍o̍ chōo̍ le̍ŋ. Wāŋnda̍ I̍dɔ̄m, nyɛ̄ 
o̍ nyɛ̄ nya̍ tōsa̍l chāānda̍ nya̍ bɛ̍ɛ̍ ā chō nya̍ ndu̍ tōsāl. Dɛ̍nɛ̍ wɔ̍ɔ̍ŋ nya̍ tōsa̍l 
chāānda̍ wo̍ ō chō mīīŋgū nya̍ pi̍la̍ o̍ lēbōl.” 

16Wāŋnda̍ Chu̍dā, Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Nya̍ wānāā nīa̍a̍, I̍ to̍sa̍ mi̍ lā kōl o̍ 
tāāla̍ nyɛ̄ pālāā bɛ̄ndōo̍ ni᷄ŋ O̍ pēmbīī nīi̍ kāsīe̍i̍ chōo̍, ndu̍ yɔ̍nūŋ ni̍ māā dɛ̍nɛ̍ pa̍lāā 
ya̍ I̍ tu̍si̍ nya̍ chōo̍ wo̍. Kɛ̍ wānāa̍ cho̍ o̍ lɛ̄ŋīi̍ ba̍lu̍ nya̍ ve̍ ni᷄ŋ nda̍, tāāla̍ nyɛ̄ pālāā 
nda̍ nda̍ kōl ni̍ŋ le̍ni̍ŋ ndo̍, ndu̍ wɔ̍ū ni̍ŋ mbō hīōū tāāla̍ nya̍ ko᷄l lēni᷄ŋ ndo̍. Ndu̍yɛ̍ 
ā lō ni̍ŋ ko̍lɔ̄ɔ̍ lēni᷄ŋ ha̍a̍a̍, nda̍ kpo̍u̍ mā chūu̍ kpe̍nde̍ wānā pi᷅lɛ̍ bɛ̍ɛ̍ lo᷅ le̍.” 

A̍ mɛɛ̄ ̍wāŋnda̍ Is̍ɔl̄ūɛī̄ a̍ ya᷅m niŋ̍ ya̍a̍mɔɔ̍w̍a̍a̍ ndāa̍ yɛ ̍o̍kɔɔ̄ ̄
17Kɛ̍ wāŋnda̍ ā ti᷄ŋ o̍ Pēmbīī Sa̍a̍yɔ̄ŋnde̍ chōo̍ ā hīālūŋ ni̍ŋ. Ndu̍yɛ̍ Sa̍a̍yɔ̄ŋ wa᷅ ni̍ŋ 
fo̍ndāŋ kāsī. Wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍, ā chō hūnɔ̄ɔ̄ lɛ̄ŋndē ndāle̍ 
nda̍ pōōnda̍ nda̍ o̍ bā le̍ŋ mīŋgī bīyɔ̄ɔ̄. 

18Che̍kɔ̍pū nda̍ Chōo̍sɛ̍ pūlālē ndāle̍ŋ lē wā ni̍ŋ ko̍ mɛ̄ɛ̍ yīŋnde̍ŋ lē chō nu̍a̍ā yɛ̍. 
Pūlāle̍ I̍i̍sɔ̄le̍ŋ lē wā ni̍ŋ ko̍ mɛ̄ɛ̍ bīl vēsɛ̍i̍yo̍ chō nu̍a̍ā yɛ̍. Ā chō hūnɔ̄ɔ̄ pūlāle̍ I̍i̍sɔ̄le̍ŋ 
tɛ̄ɛ̄mbūū mɛ̄ɛ̍ yīŋnde̍ŋ lē lūām nu̍a̍ā bīl vēsɛ̍i̍yo̍ yɛ̍. Wānā pi᷅lɛ̍ bɛ̍ɛ̍ lo᷅ ni̍ŋ yo̍o̍mū 
le̍. 

19Wānāa̍ cho̍ o̍ lɛ̄ŋndē Chu̍dāle̍ŋ ni᷄ŋ bā tōū wo̍ wa̍, ā chō hūnɔ̄ɔ̄ lɛ̄ŋndē īpēmbūle̍ŋ 
I̍dɔ̄m bi̍yɔ̄ɔ̄. 

Ō ko̍ŋ kɔ̍ɔ̍lī, wānāa̍ cho̍ o̍ pēmbo᷄ŋ bɛ̄ŋgu̍ ba᷅ pāa̍le̍ŋ lē dēl lo̍ wa̍ ā chō lɛ̄ŋndē 
Fīli̍i̍tīāāle̍ŋ bīyɔ̄ɔ̄. I̍sɔ̄lūɛ̍i̍ya̍ chō hūnɔ̄ɔ̄ būŋgɛ̄ī E̍fi̍lūēmnde̍ bīyɔ̄ɔ̄, mā bīī būŋgɛ̄ī 
Sāme̍e̍līāāve̍. Wānāa̍ fu̍la̍ o̍ pūlāle̍ Bɛ̍ŋnja̍mīŋnde̍ŋ chōo̍ wa̍ ā chō hūnɔ̄ɔ̄ būŋgɛ̄ī 
Ki̍li̍a̍a̍dīve̍ bīyɔ̄ɔ̄. 

20Wānāā nda̍ sōli̍ o̍ lɛ̄ŋndē I̍sɔ̄lūɛ̍i̍le̍ŋ bā lūāŋndo̍ wa̍, ā chō hūnɔ̄ɔ̄ mīīŋgū o̍ nda̍lo̍ 
mā bīī lɛ̄ŋnde̍ŋ, chɔ̍ŋ o̍ lɛ̄ŋndē Fōni̍i̍sīāāle̍ŋ mbō kūɛ̄ Pɔ̍ɔ̍li̍ Sa̍lu̍ɛ̍fa̍tī chi̍e̍e̍. O̍ ko̍ŋ 
kɔ̍ɔ̍lī, mī wānāā nda̍ sōli̍ Chūlu̍sɛ̄lɛ̄m ma̍ wā Sa̍a̍dīī chi̍e̍e̍ wa̍, ā bīī chi̍e̍e̍ŋ cho̍ o̍ 
būŋgɛ̄ī Chu̍dāve̍ ni᷄ŋ ba᷅ tōūwo̍ wo̍ŋ. 

21Ku̍u̍ba̍a̍ chɔ̄ūwa̍ Chūlu̍sɛ̄lɛ̄m, ā cho̍ hūnɔ̄ɔ̄ lɛ̄ŋndē I̍dɔ̄mnde̍ŋ dēlɔ̄ɔ̄ chōo̍ mā yēm 
nde̍ŋ, mī lē wa̍ nda̍ o̍ bā bɛ̄ŋgu̍. Ndu̍yɛ̍ mī Mɛ̄lɛ̄ka̍ Ya̍a̍wɛ̄ɛ̄ pi̍la̍ wa̍ nda̍ chōo̍ ma̍sāa̍. 

Cho̍nā 

Cho̍nā 1 

Cho̍nā kɛɛ̍ ̍Mɛl̄ɛk̄a̍ dīōm 
1Po̍ pi᷅lɛ̍ wa̍ dīōla̍ŋ āā Cho̍nā, fi̍nyā ndɔ̄ dīōla̍ŋ āā, A̍mi̍tāī. Ō wa̍ a̍ te̍le̍ŋ pi᷅lɛ̍, mi̍ 
Mɛ̄lɛ̄ka̍ Ya̍a̍wɛ̄ɛ̍ o̍ ke᷅ ndu̍ yōōŋgōo̍. 

2Mbo̍ dīmūl ndu̍ āā, “Chɔ̍ŋ mā kūɛ̄ o̍ chi̍e̍e̍ bɛ̍ndōo̍ ni᷄ŋ Ni̍ni̍vɛ̄ɛ̄ mā kɔ̍ si̍lā nda̍ a̍ 
nyɛ̄ nda̍ chō tōsāa̍ wo̍ o̍kɔ̄ɔ̄. Kāni̍ fu̍u̍le̍ I̍ cho̍ sɔ̄ɔ̍ŋ wɔ̍ɔ̍ŋ nda̍ chō tōsāa̍ wo̍ŋ chɔ̄ɔ̍ 
kpo̍u̍.” 

3Kɛ̍ mi̍ Cho̍nā nya̍a̍nu᷄ŋ Mɛ̍lɛ̄ka̍ Ya̍a̍wɛ̄ɛ̄, le̍ kɔ᷄ŋnda̍ŋ Ta̍a̍sī chi̍e̍e̍. Mbo̍ kūā Cho̍pā 
chi̍e̍e̍ nāa̍ dɛ̄ndɛ̄la̍ bɛ̍ndūla̍ŋ lā hūŋ si̍mnda̍ŋ nda̍. Mbo̍ chā dɛ̄ndɛ̍ wa̍ kɔ̄la̍ŋ Sīpe᷅ŋ 
ndo̍. O̍ ko̍ŋ, mbo̍ yɔ̄ŋgū pāāwā dɛ̄ndɔ̄ɔ̍, mbo̍ lūɛ̄ī, le̍ mā kūɛ̄nu᷄ŋ nda̍ wānāa̍ wa̍ 
kɔ̄la̍ŋ Ta̍a̍sī wa̍. Ndu̍ o̍o̍ ye̍e̍ma̍ mī ndu̍ o̍o̍ nya̍a̍nu̍ŋ Mɛ̍lɛ̄ka̍ Ya̍a̍wɛ̄ɛ̄. 

4Kɛ̍ mɛ̄ɛ̍ nda̍ wa̍ kɔ̄la̍ŋ o̍ Pēe̍ Mɛ̄ŋmā Īhɛ᷄llo̍ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ hūēīyīī 
bɛ̄ndū bɛ̍ndūe̍i̍. Hūēīye̍ he̍ī wa̍ ni᷅ŋ le̍ dɛ̄ndɔ̄ɔ̍ pūūsīāā. 

5Mi̍ sīōōŋnde̍ bīī wānāa̍ wa̍ kɔ̄la̍ŋ a̍ dɛ̄ndɔ̄ɔ̍ wa̍. Nda̍ kpo̍u̍ ma̍ kāndū Mɛ̄lɛ̄ka̍ā ndāā 
yɛ̍ yi̍a̍a̍ vēēlōo̍ chōo̍ cho̍o̍ le̍ mā chīīndi̍a̍a̍ yōōmūlā ndāla̍ŋ. O̍ ko̍ŋ kɔ̍ɔ̍lī, ma̍ sōōlūū 
wōlɔ̄ɔ̄la̍ wa̍ o̍ dɛ̄ndɔ̄ɔ̍ ni᷄ŋ nda̍ŋ ma̍ vīī o̍ pēēlo̍, le̍ mī dɛ̄ndɔ̄ɔ̍ ndu̍ o̍o̍ yɔ̍nu̍ŋ ti̍ŋ 
fe̍fe̍le̍. Ho̍ō kpo̍u̍ Cho̍nā ndu̍ wa̍ŋnu̍ŋ o̍ dɛ̄ndɔ̄ɔ̍ lēbɛ̄ŋgo̍o̍ o̍ lūa̍a̍ŋ yi᷅kpi̍. 

6Mi̍ wānāa̍ wa̍ kɔ̄la̍ŋ a̍ dɛ̄ndɔ̄ɔ̍ wa̍ wāna̍ ndā bɛ̍ndōo̍ ō kūā nāa̍ ndu̍ chu̍a̍. Mbo̍ 
dīmūl ndu̍ āā, “Lūa̍a̍ŋ ŋ̄ hīni̍ ni̍? Chɔ̍ŋ, nūm bɛ̍ɛ̍ mā pi̍ɛ̍i̍ Mɛ̄lɛ̄ka̍ nūmndo̍, kɛ̄lɛ̄ŋgāā 
mbō yīya̍ŋ na̍a̍ chōo̍ mbō chīīndi̍a̍a̍ yōōmūlā nāāla̍ŋ.” 

7O̍ ko̍ŋ kɔ̍ɔ̍lī, mi̍ wānāa̍ wa̍ kɔ̄la̍ŋ a̍ dɛ̄ndɔ̄ɔ̍ wa̍ ā dīmu̍la᷅ŋ, āā, “Ŋ̄ tōsa᷅ŋ ndɔ̄ mī ŋ̄ 
sīna̍ wāna̍ to̍sa̍ mi̍ dɛ̍nɛ̍ pa̍lāa̍ ho̍ō ō tūāl na̍a̍ chōo̍ wo̍.” Ma̍ wūū kōo̍ŋ le̍ sūɛ̍i̍ he̍ī 
sīnāa̍. Mi̍ kōo̍ŋ bīī Cho̍nā. 

8Ma̍ nyūnā ndu̍ āā, “Chɔ̍m ndɔ̍ na̍a̍ le̍ sa̍bū dɛ̍nɛ̍ pa̍lāa̍ ho̍ō ō tōl na̍a̍ chōo̍ wo̍? 
Wa̍li̍ yɛ̄ɛ̍nɛ̍ ŋ̄ tōsā yɛ̍. Lɛ̄ŋnde̍ kūɛ̍ɛ̍nɛ̍ ŋ̄ fūla̍ yɛ̍? Kāa̍le̍ māāvɛ̄ɛ̍ ŋ̄ chō yɛ̄?” 

9-10Mbo̍ dīmūl nda̍ āā, “Hi̍būlūi̍nɔ̍ɔ̍ ya̍ I̍ cho̍ ni̍. Mɛ̄lɛ̄ka̍ Ya̍a̍wɛ̄ɛ̄, o̍ cho̍ o̍ fo̍ndāŋ 
ndɔ̄ɔ̍ chōo̍ cho̍o̍, mbo̍ tōōsīāā lɛ̄ŋnde̍ŋ a̍ Pēe̍ Mɛ̄ŋmā Īhɛ᷄llo̍ wo̍, ndu̍ ya̍ I̍ pi̍ɛ̍ī ni̍.” 
O̍ ko̍ŋ kɔ̍ɔ̍lī, mbo̍ dīmūl nda̍ māā Mɛ̄lɛ̄ka̍ Ya̍a̍wɛ̄ɛ̄ o̍ cho̍ nyāānɔ᷄ŋndo̍ ni̍. Mɛ̄ɛ̍ pūa̍a̍ 
tūēī le̍nde̍ mi̍ sīōōŋnde̍ bīī nda̍. Ma̍ dīmūl ndu̍ āā, “Vɛ᷅ ma̍ tōsā sūɛ̍i̍ wɔ̄ɔ̍ŋ ī wāā 
le̍nde̍.” 

Ā ma᷄l Cho̍nā o̍ pēēlo̍ 
11Mi̍ hūēīye̍ ī chɔ̄ɔ̄lū hɔ̄ŋ mbo̍ hīāū ī tāse̍i̍. O̍ ko̍ŋ, ma̍ nyūnā ndu̍ āā, “Ō yɛ̄ɛ̍nɛ̍ na̍a̍ 
ŋ̄ tōsa̍ yɛ̍ ni᷅ŋ a̍ nūm mī hūēīye̍ he̍ī ī pɛ̄ŋgi̍ hɔ̄ŋndo̍?” 

12Mi̍ Cho̍nā di̍mūl nda̍ āā, “Lā chu̍a̍ ya̍ mī lā ma᷄l la̍ o̍ pēēlo̍. Ko̍ŋ to̍sā ni̍ mī hūēīye̍ 
pɛ̄ŋgi̍ hɔ̄ŋndo̍. Kāni̍ fu̍u̍le̍, I̍ si̍nā māā le̍ nyɛ̄ ya̍ I̍ to̍sa̍ wo̍ hūēīye̍ he̍ī ī chō hɔ̄ŋndo̍ 
ni̍.” 

13Kɛ̍ mi̍ pūa̍a̍ kīndī mɛ̄ɛ̍ o̍ mɛ̄ɛ̍ fe̍e̍e̍ le̍ mī nda̍ a̍a̍ mi̍ŋgi̍ dɛ̄ndɔ̄ɔ̍ bā kɔ̄ŋgɔ̍ɔ̍. Kɛ̍ ā 
nɔ̄la̍ le̍, kāni̍ fu̍u̍le̍, mi̍ hūēīye̍ ī chɔ̄ɔ̄lū hɔ̄ŋ mbo̍ hīāū ī tāse̍i̍. 

14O̍ ko̍ŋ, ma̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄ āā, “Yāndi̍i̍, Mɛ̄lɛ̄ka̍ Ya̍a̍wɛ̄ɛ̄, tu̍sī na̍a̍ dɛ̍nɛ̍ pa̍lāā 
chōo̍ le̍ mɛ̄ɛ̍ na̍a̍ ŋ̄ chō pōo̍ ho̍ō mālɔ̄ɔ̍ o̍ pēēlo̍ yɛ̍ le̍. Di̍ī na̍a̍ le̍ pīɔ̍m ndɔ̄ɔ̍ le̍. Bi̍ī 
na̍a̍ tɛ̄ɛ̄ māā ŋ̄ chō wāna̍ tɛ̍ɛ̍mbu̍u̍ i̍sɔ̍ɔ̍ le̍ wo̍ dīyɔ̄ɔ̄ le̍. Kāni̍ fu̍u̍le̍, nyɛ̄ ŋ̄ hɛ̄na̍ŋ ndo̍, 
ndu̍ yɔ̍nu̍ŋ ho̍ō ni̍.” 

15O̍ ko̍ŋ kɔ̍ɔ̍lī, ma̍ chūā Cho̍nā ma̍ māl ndu̍ o̍ pēēlo̍. Ndu̍yɛ̍ dīmīo̍o̍ nu̍a̍ā ma̍ māl 
ndu̍ o̍ pēēlo̍, mi̍ hūēīyīī bɛ̄ndūi̍i̍ wa̍ hɔ̄ŋndo̍ ve̍ ī pɛ̄ŋgī bɛ̍ɛ̍ hɔ᷅ŋndo̍. 

16Mɛ̄ɛ̍ pūa̍a̍ wa̍ kɔ̄la̍ŋ a̍ dɛ̄ndɔ̄ɔ̍ wa̍ ā chē nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ to̍sa̍ wo̍, mi̍ 
sīōōŋnde̍ ī bīī nda̍ a̍ ndu̍ ta̍u̍. Ma̍ sōlī sa̍lāa̍ o̍ ndu̍ lo̍ ma̍ chūēl ndu̍ būŋgɛ̄i̍. 

17Mālɔ̄ɔ̄ kōŋ Cho̍nā o̍ pēēlo̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ yɔ᷅ŋ sūū bɛ̄ndōo̍ mbo̍ hu᷄ŋ mi̍ōl 
ndu̍. Le̍ pālɛ̍i̍ ī yāa̍ a̍ nyūmnda̍ŋ mā yāa̍ Cho̍nā wa̍ sūūwo̍ o̍ dēmbē. 

Cho̍nā 2 

Cho̍nā piɛ̍i̍ ̍Mɛl̄ɛk̄a̍ 
1O̍ ko̍ŋ kɔ̍ɔ̍lī, mi̍ Cho̍nā pi̍ɛ̍ī Mɛ̄lɛ̄ka̍ ndɔ̄ɔ̍ Ya̍a̍wɛ̄ɛ̄ nāa̍ o̍ wa̍ sūūwo̍ o̍ dēmbē wa̍. 
Mbo̍ dīmī āā, 

2“O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ wa̍ o̍ dɛ̍nɛ̍ pa̍lāā bɛ̄ndōo̍ ni᷄ŋ, mi̍ ve̍e̍lū nu̍m le̍ ya̍ mālāa̍, 
ndu̍yɛ̍ ma̍ mālā ya̍. I̍ wa̍ chi̍e̍e̍ pīɔ̍m pɔ̍ɔ̍li̍, mi̍ pi̍ɛ̍ī nu̍m ndu̍yɛ̍, ma̍ mūlī ya̍ dīōm. 

3Ā bīī ma̍ māl la̍ o̍ Pēe̍ Mɛ̄ŋmā Īhɛ᷄llo̍ bɛ̄ŋgu̍, nāa̍ yi̍ŋgi̍lɛ̍i̍ya̍a̍ bɛ̍ndūa̍a̍. Mi̍ tu̍āl o̍ 
mɛ̄ŋnda̍ŋ bɛ̄ŋgu̍ di̍. Mi̍ mɛ̄ŋnda̍ŋ mā wā kpo᷅ku̍ kpo᷅ku̍ bɛ̍ndōo̍ ya̍ chōo̍. 

4I̍ wa̍ ni᷅ŋ ko̍ kɔ̍l māā tōūwɔ̄ɔ̍ nūm o̍o̍ chi̍i̍ ya̍ ni᷅ŋ nu̍a̍ā ni̍ le̍ mī fa̍ŋa̍ŋ nu̍m o̍ hɔ̄l. 
Ndu̍yɛ̍ mi̍ yi̍ya᷄ŋ māā i̍i̍ chi᷅ lɛ̍ ni̍ŋ chi̍ɛ̍ī nūm so̍līāā lāsa̍la̍ cho̍ ō yɔ̄ŋga᷄ŋ o̍ nūmndo̍ 
wo̍ le̍. 

5Mi̍ mɛ̄ŋnda̍ŋ mā kēī ya̍ chōo̍. I̍ wa̍ ni᷅ŋ le̍ wu̍ kāni̍, mi̍ Pēe̍ Mɛ̄ŋmā Īhɛ᷄llo̍ mīāl la̍ 
chɔ̍ŋgɔ̍mu̍ bɛ̍ndū. Mi̍ bi᷄l wu᷅l o̍ mɛ̄ŋnda̍ŋ bɛ̄ŋgu̍ wo̍ ō yīū yi̍u̍ŋ ya̍ o̍ lēbōl. 

6Mi̍ tu̍āl o̍ pēmbu᷄ŋ cho̍ o̍ mɛ̄ŋnda̍ŋ bɛ̄ŋgu̍ wo̍ŋ tūmndo̍ di̍. Mi̍ tu̍āl o̍ fo̍ndāŋndā 
dīōla̍ŋ lā wa̍ ya̍ lā kīīndīāā kɔ̄ɔ̄lī la̍ŋ, nāa̍ ya̍ i̍i̍ fu̍lā lɛ̍ le̍ fɛ̍ɛ̍ŋ a̍ fɛ̍ɛ̍ŋ te̍ wa̍. Kɛ̍ nūm 
Mɛ̄lɛ̄ka̍ Ya̍a̍wɛ̄ɛ̄, ma̍ sōlī ya̍ nāa̍ yi̍ŋgi̍lɛ̍i̍ya̍a̍ ka̍ŋ, ma̍ mīŋgī ya̍ yōōmōo̍ o̍ mīli̍ŋ. 

7I̍ wa̍ ni᷅ŋ tēndu̍ pīɔ̍m mi̍ pi̍ɛ̍ī nu̍m, ndu̍yɛ̍ ma̍ tūɛ̄ī pīɛ̄īlē nīle̍ŋ nāa̍ ŋ̄ chō o̍ chīɛ̄ī 
nūm so̍līāā lāsa̍lāa̍ ni᷄ŋ nda̍. 

8Wānāa̍ so̍o̍lūū pi̍ɔ̍māā fo̍ndūa̍a̍ wa̍, ā ma᷄l wāna̍ tu̍i̍i̍nūŋ nda̍ īnyi̍ɛ̍ɛ̍ yo̍. 

9Kɛ̍ ya̍ ya̍, I̍ cho̍ nu̍m sāŋgālā o̍ chōndo̍ŋ ni᷄ŋ. I̍ cho̍ nyɛ̄ ya̍ I̍ chu̍e̍l nu̍m būŋgɛ̄i̍ yo̍ 
tōsā. Ndu̍yɛ̍ I̍ cho̍ sa̍lāa̍ sōlī o̍ nūm ndo̍, kāni̍ fo̍ndōle̍, nūm Mɛ̄lɛ̄ka̍ Ya̍a̍wɛ̄ɛ̄, nūm 
ko̍ni̍ chi̍i̍ndīāā ya̍ ni̍.” 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl sūūwo̍ mbo̍ kɔ̍ ku̍i̍sī Cho̍nā o̍ si̍o̍ōŋnde̍ 
chōo̍. 

Cho̍nā 3 

Cho̍nā dim̍i ̍dīo̍m Mɛl̄ɛk̄a̍a̍ Nin̍iv̍ɛɛ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl vɛ̄lɛ̄ Cho̍nā o̍ dīi̍ŋ ndɔ̄ɔ̍ 

2āā, “Chɔ̍ŋ mā kūɛ̄ o̍ chi̍e̍e̍ bɛ̍ndōo̍ Ni̍ni̍vɛ̄ɛ̄, mā kɔ̍ di̍mūl nda̍ yōōŋgū ya̍ I̍ cho̍ nu̍m 
kīo̍o̍ wo̍.” 

3O̍ ko̍ŋ, mi̍ Cho̍nā to̍sā nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l ndu̍ wo̍, mbo̍ kūā Ni̍ni̍vɛ̄ɛ̄. 
Ndu̍yɛ̍, chi̍e̍e̍ bɛ̍ndōo̍ pīla̍ Ni̍ni̍vɛ̄ɛ̄ o̍ wa̍ ni̍. Ndu̍ o̍o̍ chu̍ā wa᷅ŋndo̍ pālɛ̍i̍ ī yāa̍ le̍ ndu̍ 
kīōlɔ̄ɔ̍ tɛ̄ɛ̄ŋ. 

4Mi̍ Cho̍nā ka̍ndū kɔ̄la̍ŋ o̍ chi̍e̍e̍ bɛ̍ndōo̍ ho̍ō ni᷄ŋ. Mɛ̄ɛ̍ o̍ ku̍ɛ̄ le̍ pāa̍le̍ŋ kpɛ᷅ŋ, mbo̍ 
kāndū yōndāa̍ āā, “Chɔ̍ŋ a̍ hāū mbō kūɛ̄ a̍ pālɛ̍i̍ be̍le̍-hi̍ɔ̍ɔ̍lu̍ (40), Mɛ̄lɛ̄ka̍ chō 
hūnɔ̄ɔ̄ Ni̍ni̍vɛ̄ɛ̄ tɛ̄ɛ̄mbūū.” 

Wāŋnda̍ Nin̍iv̍ɛɛ̄ ̄a̍ mu̍liŋ̍ o̍ Mɛl̄ɛk̄a̍ lo̍ 
5Mɛ̄ɛ̍ wāŋnda̍ Ni̍ni̍vɛ̄ɛ̄ a̍ tu̍e̍ī nyɛ̄ Cho̍nā di̍mu̍l nda̍ wo̍, ma̍ lāāla̍ŋ a̍ Mɛ̄lɛ̄ka̍. O̍ ko̍ŋ, 
ma̍ yōndā māā wāŋndā bi̍i̍ su᷅mndo̍, nda̍ kpo̍u̍, mā wōūnu̍ŋ nyɛ̍lā lābɛ̍kīla̍ŋ, wānā 
bɛ̍ndū ni̍ wānā pɔ̍mbɔ̄ ni̍, le̍ chɔ̄mndo̍ māā nyīɛ̍ɛ̍ye̍ bīī nda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ. 

6Mɛ̄ɛ̍ māsā bɛ̍ndōo̍ Ni̍ni̍vɛ̄ɛ̄ o̍ tu̍e̍ī nyɛ̍ yɔ̍nu̍ŋ ndo̍, mbo̍ cha᷄ŋ nya̍ o̍ kpe̍ŋgbe̍i̍ ndɔ̍ 
lēmāsāa̍ chōo̍. Mbo̍ sōlī dōma̍ ndɔ̍ lēmāsāa̍, mbo̍ wōōnu᷄ŋ nyɛ̍lā lābɛ̍kīla̍ŋ, mbo̍ 
chāl lɛ̄ŋ o̍ pūlta̍ŋ ni᷄ŋ. 

7O̍ ko̍ŋ kɔ̍ɔ̍lī, mbo̍ yɔ̄ŋgū yōndāa̍ nāa̍ wāŋnda̍ chūā kpo̍u̍. Ma̍ yōndā āā, “Māsā 
bɛ̍ndōo̍ nda̍ wānāā bɛ̄ndūa̍a̍ ā dīmi̍ māā wānā o̍ wānā lā bīi̍ su᷅mndo̍. Lā di̍ā nyɛ̄ 
ndīāā le̍, lā ko᷅l te̍. Chɔ̍ŋ a̍ wāŋndā chīe̍e̍ya̍ mbō kūɛ̄ a̍ chɔ̄lūa̍a̍, kpo̍u̍. 

8Wānā o̍ wānā lā wōūnu̍ŋ nyɛ᷅lā lābɛ̍kīla̍ŋ, o̍ ko̍ŋ kɔ̍ɔ̍lī, mī lā wōu̍ vɛ̄lɛ̄ chɔ̄lūa̍a̍. 
Na̍a̍ kpo̍u̍ mī wānā o̍ wānā o̍ pīɛ̍i̍ Mɛ̍lɛ̄ka̍ a̍ kɔ̄l ndɔ̄ɔ̍ kpo̍u̍, ndu̍yɛ̍, mbō ma᷄l yɔ̄ŋ 
wɔ̄ɔ̍ŋndo̍ tōsāa̍, a̍ wāŋnda̍ sɔ̄ɔ̍ŋ wɔ̍ɔ̍ŋndo̍ŋ tōsāllo̍. 

9Kɛ̄lɛ̄ŋgāā mī Mɛ̄lɛ̄ka̍ māŋga̍la̍ kɔ̄l ndɔ̄ɔ̍, mbō pɔ̄lu̍l kɔ̄l, ō to̍sā lɛ̍ mī ŋ̄ sɔ̄la̍ pīɔ̍mndo̍ 
le̍.” 

10Mɛ̄ɛ̍ Mɛ̄lɛ̄ka̍ chē nyɛ̄ wāŋnda̍ Ni̍ni̍vɛ̄ɛ̄ a̍ to̍sa̍ wo̍, mbo̍ sīnā māā a̍ nya̍ kpe̍e̍kpe̍i̍ 
ā ma᷄l yɔ̄ŋndā ndāla̍ wɔ̍ɔ̍ŋnda̍ŋ ma̍ mūli᷄ŋ. O̍ ko̍ŋ, mbo̍ māŋgālā kɔ̄l ndɔ̄ɔ̍ ō tūsi̍ lɛ̍ 
nda̍ dɛ̍nɛ̍ pa̍lāa̍ chōo̍ mɛ̄ɛ̍ ndu̍ o̍o̍ di̍mi̍ yɛ̍ le̍. 

Cho̍nā 4 

Cho̍nā ta̍mbu̍ kɔl̄ 
1Kɛ̍ mi̍ Cho̍nā ta̍mbū kɔ̄l ta̍u̍ a̍ nyɛ̍ yɔ̍nu̍ŋ ndo̍, mbo̍ dūa̍a̍ŋ tu̍mbe̍. 

2O̍ ko̍ŋ, mbo̍ pīɛ̄ī Mɛ̄lɛ̄ka̍ Ya̍a̍wɛ̄ɛ̄ āā, “O̍o̍ Mɛ̄lɛ̄ka̍ Ya̍a̍wɛ̄ɛ̄, lɔ̍ɔ̍pa̍ bɛ̍ɛ̍ mi̍ ma᷅l lɛ̄ŋndē 
nīle̍ŋ nyɛ̄ ya̍ I̍ di̍mu̍l nu̍m ndo̍ ndu̍ yɔ̍nu᷅ŋ ho̍ō ni̍. Ndu̍yɛ̍, nyɛ̄ kōŋ bɛ̍ɛ̍ to̍sa̍ ni̍ mi̍ 
wa᷅ nyāānɔ᷄ŋndo̍ Ta̍a̍sī chi̍e̍e̍. Kāni̍ fu̍u̍le̍, I̍ si̍nā māā nūm wāna̍ ka̍a̍la̍ wāŋndā 
chīe̍e̍ya̍, ma̍ nɔ̍ nyīɛ̍ɛ̍ye̍ le̍ nda̍ wo̍ ŋ̄ chō ni̍. A̍ cho̍ wa᷅na̍ dɔ̍ɔ̍ŋ tu̍mbe̍ chɔ̍ chɔ̍ le̍. 
Wāna̍ īkɛ̄ndɔ̄ɔ̍ ŋ̄ chō ni̍. Le̍ te̍le̍ŋ o̍ te̍le̍ŋ ā chō ō bɛ̄ɛ̄ndīa̍ŋ le̍ kɔ̄l nūmndo̍ māŋgālāa̍ 
mā ma̍l wānā le̍ yɔ̄ŋ ndɔ̄ wɔ̍ɔ̍ŋndo̍, a̍ tu̍sī ndu̍ nyɛ̄ pālāā chōo̍ le̍. 

3Le̍la̍ŋ chu̍a̍ yo̍o̍mū nūu̍ Mɛ̄lɛ̄ka̍ Ya̍a̍wɛ̄ɛ̄. Ō wā o̍ kɛ̍ndɛ̄ mī vi᷅, mbo̍ hīāū a̍ wāa̍ 
yōōmū.” 

4Mi̍ Mɛ̄lɛ̄ka̍ Ya̍a̍wɛ̄ɛ̄ lo᷅ o̍ ko̍ŋ mbo̍ nyūnā ndu̍ āā, “Ā nɔ̄ pa̍ di̍ mā dɔ̄ɔ̍ŋ tu̍mbe̍?” 

5O̍ ko̍ŋ kɔ̍ɔ̍lī, mi̍ Cho̍nā ku̍ā chi̍e̍e̍ le̍kɔ̍ɔ̍ bā pāa̍le̍ŋ lē chāŋ ndo̍. Mbo̍ tāŋgūl yɛ̄kpɔ̍ɔ̍ 
mbo̍ chāl lēbɛ̄ŋgu̍, ō wa̍ chūmndo̍ le̍ mī ndu̍ o̍o̍ che᷅ nyɛ᷄ wa̍ hūnɔ̄ɔ̄ yɔ̄nɔ᷄ŋ a̍ Ni̍ni̍vɛ̄ɛ̄ 
wo̍. 

6O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā mi̍ tɔ̄lɔ̄ɔ̄ pūm ō wūl nāa̍ Cho̍nā wa̍ ka̍ŋ 
i̍cha̍li̍ wa̍, le̍ mī tɔ̄lɔ̄ɔ̍ ho̍ō ndu̍ o̍o̍ yɔ̍ŋgu̍ ndu̍ wūndu̍le̍ŋ mī kɔ̄llo̍ ndu̍ o̍o̍ nyu̍lu̍l 
ndu̍. Ndu̍yɛ̍ mi̍ Cho̍nā na᷅ŋ kɔ̄l ta̍u̍ a̍ tɔ̄lɔ̄ɔ̍ ho̍ō. 

7Kɛ̍ mɛ̄ɛ̍ pāa̍le̍ŋ lē sɛ̄ dīi̍mā ndɔ̄ɔ̍, mi̍ Mɛ̄lɛ̄ka̍ yɔ̄ŋ dɛ̄lōo̍ mbo̍ hu᷄ŋ di̍ō tɔ̄lɔ̄ɔ̍ ho̍ō 
tūmndo̍, mbo̍ wū. 

8O̍ ko̍ŋ kɔ̍ɔ̍lī, mɛ̄ɛ̍ pāa̍le̍ŋ lē fūla̍, mi̍ Mɛ̄lɛ̄ka̍ tōsā mi̍ hāŋgu̍l tūū bɛ̄ndōo̍ ō fūlā bā 
pāa̍le̍ŋ lē chāŋ ndo̍. Mi̍ pāa̍le̍ŋ lē lūāā ndu̍ bōlle̍ŋ lɔ̄ɔ̍ pīla̍. Cho̍be̍ mī ndu̍ o̍o̍ wo̍u̍ 
kpa̍nɛ̍i̍, a̍ lɔ̄ɔ̄ pāa̍le̍ŋ lē wa̍ ndu̍ bōlle̍ŋ ndo̍. Pīɔ̍mndo̍ ndu̍ o̍o̍ hi̍o̍ū ni᷅ŋ yēēmā a̍ wāa̍ 
yōōmū. Mbo̍ dīmī, āā, “Ō wā i̍ kɛ̍ndɛ̄ mī vi᷅, mbo̍ hīāū a̍ wāa̍ yōōmū.” 

9Kɛ̍ mi̍ Mɛ̄lɛ̄ka̍ nyūnā ndu̍ āā, “Ā nɔ̄ pa̍ di̍ mā dɔ̄ɔ̍ŋ tu̍mbe̍ le̍ mɛ̄ɛ̍ tɔ̄lɔ̄ɔ̍ ho̍ō vī yɛ̍?” 
Mi̍ Cho̍nā mu̍lī āā, “I̍ nɔ̍ di̍ mī dɔ̍ɔ̍ŋ tu̍mbe̍. I̍ ta̍mbu̍ kɔ̄l bɔ̄ɔ̍, I̍ ye̍e̍ma̍ mī vi᷅.” 

10O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl ndu̍ āā, “Vɛ᷅ mī nyīɛ̍ɛ̍ye̍ bīī nu̍m le̍ wu̍ 
tɔ̄lɔ̄ɔ̍ ho̍ō ō vī wo̍? Ō cho̍ nu᷅m te̍ to̍sa̍ mbo̍ wūl te̍. O̍ nyūmnda̍ŋ mā pīlɛ̍ bɛ̄ŋgu̍ 
tɔ̄lɔ̄ɔ̍ ho̍ō ō vīl ni̍, mbo̍ wū o̍ nyūmnda̍ŋ mā pīlɛ̍ bɛ̄ŋgu̍. 

11Ni̍ni̍vɛ̄ɛ̄ yɛ̍ chi̍e̍e̍ bɛ̍ndōo̍ pīla̍ o̍ cho̍ ni̍. Chūāāmbūāā pɔ̄mbūa̍a̍ cho̍ Ni̍ni̍vɛ̄ɛ̄ ā 
si̍nā wɔ̍ nyɛ̄ o̍ nyɛ̄ le̍ wa̍ ā chō wāa̍la̍ŋ kɛ̄mɛ̄ a̍ bi̍dīi̍ŋ (120,000). O̍ ko̍ŋ kɔ̍ɔ̍lī chɔ̄lūa̍a̍ 
pīla̍ cho̍ vɛ̄lɛ̄ lo̍ŋ ni̍. Tē nyīɛ̍ɛ̍ye̍ bīī yɔ̄ nu̍m pɛ̍ le̍ tɔ̄lɔ̄ɔ̍ ho̍ō, ɔ̍ɔ̄ ni᷅ŋ Ni̍ni̍vɛ̄ɛ̄, bāā 
nyīɛ̍ɛ̍ye̍ ī bi̍ī ya̍ le̍ chi̍e̍e̍ bɛ̍ndū kōŋ te̍?” 

Ma̍kāl 

Ma̍kāl 1 

1Bōōndi̍i̍ Cho̍tām, a̍ E̍ha̍a̍sī, a̍ Hɛ̄sɛ̄ki̍yā, a̍ wa̍ Māsāā Bɛ̍ndūa̍a̍ le̍ lɛ̄ŋnde̍ Chu̍dāle̍ŋ 
a̍ te̍le̍ŋnda̍ yɛ̍ yɛ̍la̍ŋ nde̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā nāa̍ ya̍ Ma̍kāl, wānā wa̍ā 
Mōlu̍ɛ̍si̍ɛ̍tī chi̍e̍e̍ chu̍a̍. Mbo̍ chɔ̄m ya̍ sɔ̄ɔ̍ŋ mu᷅ŋ o̍ yi̍lāŋndo̍ ni᷄ŋ, a̍ Sāme̍e̍līāā ndu̍yɛ̍ 
a̍ Chūlu̍sɛ̄lɛ̄m o̍kɔ̄ɔ̄. 

Ma̍kāl cha̍ŋ le̍ mɛɛ̄ ̍Mɛl̄ɛk̄a̍ tɛɛ̄m̄būū niŋ̍ Sāme̍e̍līāā a̍ Chūlu̍sɛl̄ɛm̄ yɛ ̍
2Nya̍ ŋ̄wāŋndā chīe̍e̍ kpo̍u̍, lā ya᷄ŋ ya̍ nīla̍ŋ. Nya̍ nyɛ̄ o̍ nyɛ̄ cho̍ o̍ chi̍e̍ēŋndo̍ ni᷄ŋ, lā 
tūe̍i̍ nyɛ᷅ ya̍ I̍ cho̍ dīmīo̍o̍ wo̍. Mɛ̄lɛ̄ka̍ Kpu̍lu̍ŋgūma̍ Bɛ̄ndōo̍ ō chō nya̍ hūnɔ̄ɔ̄ se̍īle̍ŋ 
tɛ̄ndāl a̍ nyɛ̄ o̍ nyɛ̄ wɔ̄ɔ̍ŋ nya̍ tōsa̍ o̍kɔ̄ɔ̄. Ndu̍yɛ̍ o̍ chīɛ̄ī ndɔ̄ di̍a̍ndāa̍ ni᷄ŋ he̍ī chō 
hūnɔ̄ɔ̄ yɔ̄nɔ᷄ŋ ni̍. 

3Lā tōfa̍ wɔ̍, Mɛ̄lɛ̄ka̍ Ya̍a̍wɛ̄ɛ̄ cho̍ chɔ̄nɔ᷄ŋndo̍ o̍ fo̍ndā ndɔ̄ɔ̍ chōo̍ cho̍o̍ mbo̍ wā 
hūnɔ̄ɔ̍, 

ō chō hūnɔ̄ɔ̄ mbo̍ wa̍ kɔ̄la̍ŋ o̍ pēmbo᷄ŋ chōo̍. 

4Ndu̍yɛ̍ pēmbo᷄ŋ ŋ̄ tēŋgā ni̍ŋ mī ŋ̄ fāŋa̍ŋ ndu̍ lāchī, ndu̍yɛ̍ mi̍ lɛ̄ŋndē dɛ̍ŋgbɛ̍le̍ŋ o̍ 
pēmbo᷄ŋ tɛ̍ɛ̄ŋ lē tɛ̄ɛ̄ndi̍a̍a̍, pēmbo᷄ŋ ŋ̄ tēŋgā ni̍ŋ mɛ̄ɛ̍ ma̍ŋga̍a̍ ō tēŋgā nu̍a̍ā o̍ yīŋ yɛ̍. 
Lɛ̄ŋndē dɛ̍ŋgbɛ̍le̍ŋ lē chō hūnɔ̄ɔ̄ kīōlū mɛ̄ɛ̍ mɛ̄ŋnda̍ŋ mā wā nu̍a̍ā chɔ̄nɔ᷄ŋndo̍ o̍ 
pēmbēi̍ chōo̍ mī mā ma᷄l kpōlōŋ kpo̍lo̍ŋndo̍ bɛ̄ndōo̍ o̍ dɛ̍ŋgbɔ̍ɔ̍ ni᷄ŋ yɛ̍. 

5Mu᷅ŋ kpo̍u̍, ŋ̄ chō yɔ̄nɔ᷄ŋ le̍ yɔ̄ŋndā wɔ̄ɔ̍ŋndā wāŋnda̍ I̍sɔ̄lūɛ̄ī a̍ to̍sa̍ la̍ŋ, ma̍ lō o̍ 
ko̍ŋ ma̍ sīmūl Mɛ̄lɛ̄ka̍. Ō nɛ̄ɛ̍nɛ̍ wānā bi̍ī yɛ̍ tɛ̄ɛ̄ le̍ yɔ̄ŋ wɔ̄ɔ̍ŋ wāŋnda̍ I̍sɔ̄lūɛ̄ī a̍ to̍sa̍ 
wo̍? Ō cho̍ Sāme̍e̍līāā le̍? Ō nɛ̄ɛ̍nɛ̍ wānā bi̍ī yɛ̍ tɛ̄ɛ̄ŋ le̍ yɔ̄ŋ wɔ̄ɔ̍ŋ wāŋnda̍ Chu̍dā a̍ 
to̍sa̍ wo̍? Ō cho̍ Chūlu̍sɛ̄lɛ̄m te̍? 

6Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “I̍ cho̍ Sāme̍e̍līāā tɛ̄ɛ̄mbūū, mbō sīmnu᷄ŋ 
be̍mbe̍la̍ŋ, nāa̍ wāŋnda̍ tūāl kīle̍pīi̍ya̍ŋ nda̍ŋ, ndu̍yɛ̍ mī pe̍si̍ pōūtā nda̍ sīmi̍ 
chīɛ̄īla̍ŋ nda̍ŋ mī vi̍o̍ū la̍ŋ o̍ lɛ̄ŋndē dɛ̍ŋgbɛ̍le̍ŋ o̍ pēmbo᷄ŋ tɛ̄ɛ̄ŋ. I̍ cho̍ chīyūŋ nda̍ 
sīmi̍ chīɛ̄īla̍ŋ lē chōo̍ wo̍ŋ tɛ̍ɛ̍mbūū kpo̍u̍. 

7Nyɛ̄m nda̍ tūūli̍a̍a̍ māā mɛ̄lɛ̄ka̍a̍ nda̍ wo̍ŋ, mi̍ pe̍si̍ mu̍ŋ kpo̍u̍. Nyɛ̄ o̍ nyɛ̄ chēle̍ŋ 
nda̍ sōōlūū māā mɛ̄lɛ̄ka̍ā ndā, I̍ cho̍ mu̍ŋ lōmɔ̄ɔ̄ kpo̍u̍. Ndu̍yɛ̍ mī to̍sa̍ mī mɛ̄lɛ̄ka̍a̍ 
ndāa̍ nda̍ tōōsi̍a̍a̍ ka̍ŋ a̍ lābā wa̍ a̍ si̍mnu᷄ŋ nyɛ᷅ tāmbɛ̍i̍. Ā bīī ma̍ wā nyɛ̄m 
chēle̍ŋndo̍ŋ sōōlūūwo̍, ndu̍yɛ̍ mā pīsī nyɛ᷅m sɔ̄la᷄ŋ le̍ mu̍ŋ. Le̍la̍ŋ ya̍a̍mɔ̍ɔ̍wa̍ chō 
hūnɔ̄ɔ̄ nyɛ̄m mu᷅ŋ chūā kpo̍u̍ mā kūɛ̄nu᷄ŋ a̍ nyɛ̄m o̍ fo̍ndā chēle̍ŋ.” 

8Mi̍ Ma̍kāl o̍ hi̍a̍ū lāchī a̍ sūɛ̍i̍ mbo̍ dīmī āā, “Le̍ he̍ī, I̍ cho̍ cha᷄ŋ cha̍ŋ īmɔ̍nɔ̍ɔ̍. I̍ 
nyɛ̄la̍ŋ sōli᷄ŋ le̍kɔ̍ɔ̍ mī ba̍lu̍ kɔ̄ɔ̍le̍ fo̍ndō, I̍ cho̍ cha᷄ŋ cha̍ŋ īmɔ̍nɔ̍ɔ̍ mɛ̄ɛ̍ tūŋ yōndōo̍ 
ō chāŋ nu̍a̍ā yɛ̍, I̍ cho̍ kōŋu̍l kpe̍le̍ŋ mɛ̄ɛ̍ hu̍o̍o̍ ō chāŋ nu̍a̍ā yɛ̄. 

9Kāni̍ fo̍ndōle̍, yɔ̄ŋūl nda̍ yɔ̄ŋūl ni̍ŋ Sāme̍e̍līāā wo̍ ō nɔ᷅ ni̍ŋ chi̍ɔ̍u̍ le̍. Ndu̍yɛ̍ yɔ̄ŋūl 
pīlɛ̍ kōŋ kpe̍ Chu̍dā sɔ̍lā ni̍ŋ ni̍. Dɛ̍nɛ̍ pa̍lāa̍ ō fūūlūū ni̍ŋ di̍, o̍ dīōlā sāāsāa̍ 
Chūlu̍sɛ̄lɛ̄m nāa̍ wānāā nīa̍a̍ ā chō īchāli̍ wa̍.” 

A̍ mɛɛ̄ ̍ya̍a̍mɔɔ̍w̍a̍ ā chīŋa̍la᷅ŋ niŋ̍ Chūlu̍sɛl̄ɛm̄ yɛ ̍o̍kɔɔ̄̄ 
10Mi̍ Ma̍kāl hi̍a̍ū lāchī a̍ sūɛ̍i̍ mbo̍ dīmī āā, “Ya̍a̍mɔ̍ɔ̍wa̍ chō na̍a̍ wāŋnda̍ Chu̍dā 
chīŋa̍la᷅ŋ mā yēm na̍a̍. Kɛ̍ ndu̍yɛ̍, lā di̍mūl ya̍a̍mɔ̍ɔ̍wa̍a̍ nāa̍ Ka̍tī a̍ ndi̍ o̍kɔ̄ɔ̄ le̍. Lā 
cha᷅ŋ kpo̍so̍ŋ te̍. Wāŋnda̍ Bɛ̄tīli̍a̍fi̍lūā, lā hīni̍ lɛ᷅ŋ mī lā pīmbu̍l o̍ chu̍ndo̍o̍ ni᷄ŋ le̍ kɔ̄l 
nyā ta̍mbɛ̍i̍yo̍ chūmndo̍. 

11Nya̍ wāŋnda̍ Si̍a̍fīɛ̄ɛ̄, ya̍a̍mɔ̍ɔ̍wa̍ ā chō lākɔ̄ a̍ nya̍ o̍ bīyɔ̄ɔ̍ ni᷄ŋ, ā chō lākɔ̄ a̍ nya̍ 
kɔ̍ɔ̍le̍ fo̍ndō, mī si̍ɔ̍mbu̍la̍ŋ lā bīī nya̍. Nya̍ wāŋnda̍ Sa̍a̍nāŋ, lā ma᷅l chi̍e̍e̍ nyāa̍ mī 
lā fūla̍ le̍. Tē lā tūēī wāŋnda̍ Bɛ̍ti̍sɛ̄ɛ̄ cha᷄ŋnda̍ŋ pɛ̍, ko̍ŋ chɔ᷅m nya̍ ni̍ māā nāa̍ 
vi̍a̍ŋna᷄ŋ a̍ cho̍ lo̍ŋ le̍ nya̍ le̍. 

12Wāŋnda̍ Ma̍lɔ̍tī chi̍e̍e̍ a̍ cho̍ chūmndo̍ kpe̍e̍kpe̍i̍ le̍ mālāa̍ sɔ̄lāa̍, kāni̍ fo̍ndōle̍ 
Mɛ̄lɛ̄ka̍ Ya̍a̍wɛ̄ɛ̄ o̍ hi᷅ŋ Chūlu̍sɛ̄lɛ̄m dɛ̍nɛ̍ pa̍lāa̍ tūsī chōo̍. 

13Nya̍ cho̍ īchāli̍ La̍ki̍sī chi̍e̍e̍ wa̍, lā bāāyi̍a̍a̍ su̍a̍ā nyɛ̄lā nyāāna᷄ŋnda̍ su̍a̍a̍ ā 
nāŋnda̍ŋ mī lā nyāānu̍ŋ. Nya̍ wāŋnda̍ Chūlu̍sɛ̄lɛ̄m ā tōl kɔ̄ɔ̄lī ni̍ ma̍ wā yɔ̄ŋndā 
wɔ̄ɔ̍ŋnda̍ŋ tōsāa̍. Kāni̍ fo̍ndōle̍, yɔ̄ŋndā wɔ̄ɔ̍ŋnda̍ nya̍ chō tōsāa̍ la̍ŋ, la̍ŋ ko̍ni̍ 
wāŋnda̍ I̍sɔ̄lūɛ̄ī a̍ cho̍ tōsāa̍ ni̍. 

14Nya̍ wāŋnda̍ Chu̍dā, lā chōŋgu̍ŋ wāŋnda̍ Mōlu̍ɛ̍si̍ɛ̍tī Ka̍tī chi̍e̍e̍ a̍ nyɛ̄m nyāa̍ŋ. 
Kāni̍ fo̍ndōle̍, ya̍a̍mɔ̍ɔ̍wa̍ ā chō hūnɔ̄ɔ̄ chi̍o̍o̍ ho̍ō bīyɔ̄ɔ̄. Māsāā bɛ̍ndūa̍a̍ I̍sɔ̄lūɛ̄ī, a̍ 
sɔ̍lā ni̍ŋ ma̍lā o̍ mālā wāŋnda̍ A̍ki̍si̍bī chi̍e̍e̍ o̍ bā le̍, ā chō nda̍ hūī. 

15“Nya̍ wāŋnda̍ Mālu̍ɛ̍sīāā chi̍e̍e̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ mālɔ̄ɔ̄ ya̍a̍mɔ̍ɔ̍wa̍ o̍ bā 
mā yēm nya̍. Wāŋ bɛ̄ndūa̍a̍ I̍sɔ̄lūɛ̄ī a̍ cho̍ nyāānɔ᷄ŋ mā kɔ̍ vi̍o̍ŋnu᷄ŋ o̍ būūlōo̍ ni᷄ŋ 
A̍du̍lām. 

16Wāŋnda̍ Chu̍dā, lā sēndi̍ yu̍ŋgu̍lta̍ŋ, mī lā cha᷄ŋ le̍ chūāūwāā nyāa̍ nya̍ kāāla̍ wa̍. 
Lā sēndi̍ mī bōlle̍ yɔ̄nu̍ŋ nya̍ mɛ̄ɛ̍ yi̍bɛ̍i̍ya̍ ā chō nu̍a̍ā yɛ̍, kāni̍ fo̍ndōle̍ ya̍a̍mɔ̍ɔ̍wa̍ 
chō hūnɔ̄ɔ̄ chūāūwāā nyāa̍ sōlī nya̍ o̍ lābā, mā kūɛ̄ a̍ nda̍ o̍ bīyɔ̄ɔ̍ ni᷄ŋ.” 

Ma̍kāl 2 

A̍ dɛn̍ɛ ̍pa̍lāā Mɛl̄ɛk̄a̍ tūsī niŋ̍ wānāa̍ cho̍ wānāā tāmbɛi̍y̍a̍ kīndīlāa̍ wa̍ chōo̍ wo̍ o̍kɔɔ̄ ̄
1Nyɛ̄ pālāa̍ ō wā ni̍ŋ le̍ wānāa̍ hi̍nī ha̍ā ā lɔ᷅l te̍, ā wā sɔ̍ɔ̍ŋ wɔ̍ɔ̍ŋndo̍ŋ tūūnɔ᷄ŋndo̍ o̍ 
lākɔ̄l le̍ wāŋnda̍ yɔ̄ŋ wɔ̄ɔ̍ŋndo̍ tōsāllo̍ wa̍. Dīmīo̍o̍ nu̍a̍ā mī pāa̍le̍ŋ lē sɛ̄ īdīi̍yo̍, mā 
sɔ̄la̍ fo̍ndāa̍ le̍ sɔ̄ɔ̍ŋ wɔ̍ɔ̍ŋ nda̍ kɛ̄ɛ̄sīa̍a̍ wo̍ŋ tōsāa̍, ā tōsa̍ mu̍ŋ bɛ̍ɛ̍. 

2Tē ā yēēma̍ chīɔ̍ɔ̍ŋ wāŋnda̍ pɛ̍, ā pōōndi̍a̍a̍ nda̍ o̍ lābā, tē ā yēēma̍ chīɛ̄īlā wāŋnda̍ 
pɛ̍, ā chūa̍ a̍ ka̍ka̍. Ma̍ wā wāŋnda̍ nyɛ̄ pālāa̍ tūsīo̍o̍ chōo̍ a̍ chīɛ̄īlā ndāla̍ŋ, mā 
pōōndīāā wa᷅ŋnda̍ nyɛ̄m nda̍ ŋ̄kīɔ̍ɔ̍ŋ o̍ lābā. 

3Le̍ sa̍bōo̍ ho̍ō, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ kɛ̄ɛ̄sīa̍a̍ le̍ mī tu̍si̍ nya̍ dɛ̍nɛ̍ pa̍lāa̍ 
chōo̍, nya̍ yu̍ŋgu̍ dɛ̍nɛ̍ wɔ̍ɔ̍ŋndo̍ ho̍ō. Ndu̍yɛ̍ lā nɔ̍lā ni̍ŋ mī lā kpɛ̄kpɛ̍la̍ dɛ̍nɛ̍ pa̍lāā 
kōŋ te̍. O̍ ko̍ŋ, lā be̍lū lɛ̍ ni̍ŋ a̍ yōŋgā le̍, kāni̍ fo̍ndōle̍, ō wā ni̍ŋ te̍le̍ŋ kpūndɛ̍ bɛ̄ndū 
le̍ nya̍. 

4Tē pāa̍le̍ le̍ŋ lē fūūlu̍u̍ pɛ̍, wāŋnda̍ chɔ̄m ni̍ŋ nya̍ māā tāāmāsi̍ le̍ dɛ̍nɛ̍ pa̍lāā wā 
ni̍ŋ ndo̍. Ndu̍yɛ̍, wāŋnda̍ sōlī ni̍ŋ chōnde̍i̍ mā ma̍m nya̍ le̍ dɛ̍nɛ̍ pa̍lāā Mɛ̄lɛ̄ka̍ tūsī 
ni̍ŋ nya̍ chōo̍ wo̍, mā dīmi̍ āā, “Mbɔ̄ na̍a̍ ŋ̄ chu̍u̍ kpe̍nde̍ fɔ̍. Mɛ̄lɛ̄ka̍ Ya̍a̍wɛ̄ɛ̄ o̍ pu̍u̍ 
lɛ̄ŋndē nāā le̍ŋ, mbo̍ kē wānāa̍ de̍l na̍a̍ chōo̍ ma̍ yām na̍a̍ wa̍.” 

5Le̍la̍ŋ nya̍ wānāa̍ cho̍ ha̍ā wāŋnda̍ dɛ̍nɛ̍ pa̍lāa̍ tūsīo̍o̍ chōo̍ wa̍, wānā o̍ wānā lo᷅ 
ni̍ŋ yo̍o̍mū mbō sɔ̄la̍ lɛ̄ŋnde̍ŋ nyɛ̄ pɔ̄mbɔ̄ bɛ̍ɛ̍ wa̍nāa̍ Mɛ̄lɛ̄ka̍ Ya̍a̍wɛ̄ɛ̄ wa̍ tɛ̄ɛ̄ŋ te̍. 

6Wāŋnda̍ chō ya̍ dīmūllo̍ āā, “Di̍mūl na̍a̍ yōōŋgū wāā le̍nde̍ le̍. Di̍mūl na̍a̍ 
yōōŋgūla̍ Mɛ̄lɛ̄ka̍lā lāŋ te̍. Mɛ̄lɛ̄ka̍ cho̍ na̍a̍ lāsi̍ɔ̍mbu̍ tu̍sī le̍. 

7A̍ yi̍ya᷄ŋ māā na̍a̍ wāŋnda̍ I̍sɔ̄lūɛ̄ī sēndi̍o̍o̍ cho̍ na̍a̍ chōo̍ ni̍? Bāā a̍ ye̍e̍ma̍ mā 
di̍mu̍l na̍a̍ māā Mɛ̄lɛ̄ka̍ Ya̍a̍wɛ̄ɛ̄ ō bi̍u̍nūŋ ndɛ̍ wānāā ndūa̍a̍ le̍? A̍ la̍a̍la̍ŋ māā 
Mɛ̄lɛ̄ka̍ tōsā sɔ̍ɔ̍ŋ ŋ̄ chō mu̍ŋ di̍mīo̍o̍ wo̍ŋ? A̍ la̍a̍la̍ŋ māā Mɛ̄lɛ̄ka̍ ō do̍ū wānāa̍ cho̍ 
sa̍kpo̍ ndu̍ o̍ hɔ̄l la̍ sa̍lā le̍?” 

8Mɛ̄lɛ̄ka̍ Ya̍a̍wɛ̄ɛ̄ o̍ mu̍lī āā, “Lā lo̍ o̍ ko̍ŋ mi̍ lā sāā wānāā nīa̍a̍ a̍ sɔ̍ŋgɔ̄ɔ̍ māā 
ya̍a̍mɔ̍ɔ̍wa̍a̍ nyā. Mi̍ lā pōōndīāā dōmāla̍ kɛ̍ndɛ̄ kɛ̍ndɛ̄la̍ŋ wāŋnda̍ lēkɔ̄ɔ̍, a̍ wa᷄ 
ke̍e̍kōo̍ ō lɛ̄ŋndē nyāle̍ŋ ni᷄ŋ a̍ kɔ̄l nyūlū, mā yīyāŋ māā chɔ̄ū o̍ chɔ̄ū cho̍ lɛ̍ le̍. 

9Wāŋ lāāndūāā wānāā nīa̍a̍ bɛ̍ɛ̍, mi̍ lā sōlī nda̍ o̍ chīɛ̄īlā ndāla̍ nda̍ hɛ̄na̍ŋ nda̍ŋ 
ni᷄ŋ. Mi̍ lā pōōndīāā chūāūwāā ndāa̍ lɛ̄ŋndē ya̍ ke̍ nda̍ le̍ŋ o̍ bā. 

10Lā chɔ᷄ŋ mī lā kūɛ̄, fo̍ndāŋndo̍ ho̍ō ō cho̍ lɛ̍ fo̍ndāŋ nya̍ pɛ̄ŋgi̍ le̍. Kāni̍ fu̍u̍le̍, 
yɔ̄ŋndā wɔ̄ɔ̍ŋndā nya̍ tōsa̍ la̍ŋ lā tōsa̍ mi̍ fo̍ndāŋndo̍ ho̍ō wā hūnɔ̄ɔ̄ tɛ̄ɛ̄mbūūwo̍ 
sɔ̄lā. 

11“Wāŋnda̍ ha̍ā nyɛ̄ nda̍ yēēma̍ wo̍ cho̍ ni̍, ā yēēma̍ wāna̍ su̍a̍ā le̍ Mɛ̄lɛ̄ka̍ wo̍, o̍ 
ba̍lū a̍ chōōla̍ŋ mbō hūī wāŋnda̍ wo̍, ‘Lā chō mūɛ̄īmā mākīle̍pīi̍ya̍ŋ, a̍ mūɛ̄īmā 
nɛ̄īya᷄ŋ sɔ̄lā ta̍u̍,’ wo̍. 

12“Kɛ̍ nya̍ wāŋnda̍ I̍sɔ̄lūɛ̄ī, nya̍ lo̍ yōōmū wa̍, I̍ cho̍ nya̍ chūūŋgīāā nāa̍ pi᷅lɛ̍, mɛ̄ɛ̍ 
wānā ma̍ndāā lāsāa̍ ō chu̍u̍ŋgi̍a̍a̍ na̍a̍ū sāa̍ ndūa̍a̍ o̍ kpākīo̍o̍ ni᷄ŋ yɛ̍. I̍ cho̍ nya̍ 
chūūŋgīāā nāa̍ pi᷅lɛ̍, mɛ̄ɛ̍ wāŋndo̍ ō chūūŋgīāā nu̍a̍ā sāa̍ mbō kūɛ̄ a̍ nda̍ nāa̍ ndā 
kūā a̍ sāa̍ le̍ di̍o̍la̍ŋ nda̍ yɛ̍. O̍ ko̍ŋ kɔ̍ɔ̍lī, mī lɛ̄ŋndē nyāle̍ŋ lē mīīŋgu̍ vɛ̄lɛ̄ mi̍ lē pɛ̄ 
cha̍ a̍ wāŋndā chīe̍e̍ya̍.” 

13O̍ ko̍ŋ kɔ̍ɔ̍lī, mi̍ Ma̍kāl dīmī āā, “Mɛ̍lɛ̄ka̍ chō hūnɔ̄ɔ̄ nɛ̄īyo̍ kūmbī mī wānāā ndūa̍a̍ 
fūla̍ nāa̍ nda̍ chō o̍ bīyɔ̄ɔ̍ ni᷄ŋ nda̍. Ā chō hūnɔ̄ɔ̄ dīōlā sāāsāa̍ pēsī o̍ chi̍e̍e̍ nda̍ chō 
o̍ bīyɔ̄ɔ̍ ni᷄ŋ ndo̍, mā fūla̍ mā sɔ̄la̍ bāŋa᷄ŋndo̍. Māsā nda̍ Bɛ̄ndōo̍, ndu̍ yɔ̍nūŋ ni̍ māā 
Mɛ̄lɛ̄ka̍ Ya̍a̍wɛ̄ɛ̄, ndu̍ pi̍la̍ cho̍ nda̍ īsīsi̍ la̍chi̍ le̍ nda̍ sōlīo̍o̍ o̍ bīyɔ̄ɔ̍ ni᷄ŋ ni̍.” 

Ma̍kāl 3 

A̍ mɛɛ̄ ̍Ma̍kāl pɛɛ̍s̍a̍ wānāā bɛn̄dūa̍a̍ Is̍ɔl̄ūɛī̄ yɛ ̍o̍kɔɔ̄ ̄

1O̍ ko̍ŋ kɔ̍ɔ̍lī, mi̍ Ma̍kāl dīmī āā, “Nya̍ wāŋ bānāa̍ I̍sɔ̍lūɛ̄ī, lā ya᷄ŋ ya̍ nīla̍ŋ. Nya̍ wāŋ 
bɛ̄ndūa̍a̍ I̍sɔ̄lūɛ̄ī, lā tūe̍i̍ nyɛ᷅ ya̍ I̍ cho̍ dīmīo̍o̍ wo̍. Nya̍ kpe̍e̍kpe̍i̍ nɔ̍ ni̍ mī lā sīna̍ 
īkɛ̄ndɛ̄i̍ a̍ īwɔ̄ɔ̍ŋnde̍. 

2Kɛ̍ mi̍ lā tūl sūɛ̍i̍ kɛ̄ndɛ̄i̍ lēyɛ̄, ndu̍yɛ̍ mi̍ lā kāālā dɛ̍nɛ̍ wɔ̄ɔ̍ŋndo̍. Sɔ̄ɔ̍ŋ wɔ̍ɔ̍ŋ nya̍ 
tōsa̍l wānāā nīa̍a̍ wo̍ŋ, ō chō ko̍ māā yāu̍la̍ŋ nda̍ sōlīo̍o̍ ā kīyɛ̍i̍, mi̍ lā sīāŋ nda̍ ā 
kīyɛ̍i̍. 

3Ō chō ko̍ māā vīsīŋ wānāā nīa̍a̍ nya̍ dē ni̍, mɛ̄ɛ̍ nya̍ būūvi̍a̍a̍ vīsīŋ nda̍ŋ o̍ pāāla̍ŋ, 
mi̍ lā pēsī pāālā ndāla̍ŋ, mi̍ lā kīli̍ ki̍li̍ vīsīŋ mu᷅ŋ mi̍ lā yāū o̍ kpɛ̍ɛ̍nɛ̍i̍ ni᷄ŋ. 

4Te̍le̍ŋ cho̍ fūūlūū mī nyɛ̄ pālāa̍ kōma̍l nya̍ mī lā cha᷄ŋ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ le̍ 
mālāa̍, kɛ̍ ō mu̍lī ni̍ŋ nya̍ dīōm te̍. Ō chō nya̍ hɔ̄lāā ndūa̍a̍ vīŋ kpi̍ŋ a̍ te̍le̍ŋ ko̍ŋ. 
Kāni̍ fu̍u̍le̍, le̍ yɔ̄ŋ wɔ̄ɔ̍ŋ nya̍ tōsa̍ wo̍. 

5“Wānāā lāchōōwāa̍ su̍a̍ā le̍ Mɛ̄lɛ̄ka̍ wa̍ ā chō wānāa̍ Mɛ̄lɛ̄ka̍ Ya̍a̍wɛ̄ɛ̄ wa̍ hūīyo̍. 
Tē wāŋnda̍ ā pāāwa̍ nda̍ pɛ̍, ā dīmu̍l wānāā kāŋ yōōŋgūlā lāchōōwāla̍ŋ māā ā chō 
wā a̍ kɔ̄l nyūlū, kɛ̍ mā dīmūl wānāa̍ pa̍a̍wā nda̍ le̍ wa̍ māā chɔ̄ūwo̍ chō nda̍ kōmāl. 
Kɛ̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ a̍ nya̍ wānāa̍ su̍a̍ā ha̍ā le̍ Mɛ̄lɛ̄ka̍ wa̍ o̍kɔ̄ɔ̄ wo̍ ndu̍ 
cho̍ ho̍ō ni̍. Ō dīmi̍ māā, 

6te̍le̍ŋ cho̍ hūnɔ̄ɔ̄ fūūlūū, ī yɔ̄nūŋ ni̍ŋ nya̍ ko̍ mɛ̄ɛ̍ nyūmnda̍ŋ mā tūāl nu̍a̍ā wāŋndo̍ 
o̍ hɔ̄l ō chi᷅ le̍ yɛ̍, lā chi᷅ lɛ̍ ni̍ŋ yi̍lāŋ o̍ yi̍lāŋ te̍. I̍ yɔ̄nūŋ ni̍ŋ ko̍ mɛ̄ɛ̍ nyūmnda̍ŋ mā 
tūāl nu̍a̍ā wāŋndo̍ o̍ hɔ̄l kpi᷅ŋgbi̍ bɛ̍ndū yɛ̍, lā nɔ̍lā lɛ̍ ni̍ŋ mī lā sīna̍ nyɛ᷄ nɔ̍ le̍ hūnɔ̄ɔ̄ 
yɔ̄nɔ᷄ŋndo̍ wo̍ le̍. Kāni̍ fo̍ndōle̍, le̍ mɛ̄ɛ̍ nya̍ fāŋa̍ wānāā nīa̍a̍ o̍ nɛ̄i̍ tōnya̍a̍ chōo̍ yɛ̍.” 

7Wānāa̍ di̍mī ha̍ā sɔ̄ɔ̍ŋ wa̍ā lāchīo̍ŋ nda̍, ā chō hūnɔ̄ɔ̄ si̍ɔ̍mbu̍la̍ŋ tōlnɔ᷄ŋ. Wānāa̍ 
vi̍ām ha̍ā yāwāla̍ŋ nda̍ŋ, si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄. Nda̍ kpo̍u̍, ā chō 
hūnɔ̄ɔ̄ sōndōla̍ŋ kīndā, kāni̍ ā nyūnā ni̍ŋ Mɛ̄lɛ̄ka̍ dīōm le̍ īsɔ̄ɔ̍, kɛ̍ ō mu̍lī ni̍ŋ nda̍ 
dīōm te̍. 

8“Kɛ̍ ya̍ Ma̍kāl, kpāāya̍ Nyi̍na̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō ya̍ kɔ̄ɔ̄lī ta̍u̍ ta̍u̍. Ndu̍yɛ̍ 
Mɛ̄lɛ̄ka̍ ke᷄ ya̍ kɔ̄l kālo̍o̍ le̍ tōnya̍a̍ dīmīo̍o̍ a̍ kɔ̄l sīmūlāa̍ le̍ mī di̍mu̍l wāŋnda̍ I̍sɔ̄lūɛ̄ī 
a̍ yɔ̄ŋndā ndāla̍ wɔ̍ɔ̍ŋnda̍ŋ o̍kɔ̄ɔ̄. 

9Nya̍ wānāā bɛ̄ndūa̍a̍ I̍sɔ̄lūɛ̄ī, lā ya̍ŋ ya̍ nīla̍ŋ, nya̍ tu̍l ha̍ā sa̍kpōyɛ̍i̍ lēyɛ̄, ndu̍yɛ̍ mi̍ 
lā mūlī tōnya̍a̍ bāla̍ŋ a̍ mākɔ̄ɔ̄ wa̍. 

10Lā chō chi̍e̍e̍ bɛ̍ndu̍ Mɛ̄lɛ̄ka̍a̍ tāŋgūllo̍, ndu̍ yɔ̍nūŋ māā Chūlu̍sɛ̄lɛ̄m ni̍ o̍ ka̍fāla̍ŋ 
chōo̍, ndu̍yɛ̍ a̍ wāŋndā chīe̍e̍ya̍ dīūwo̍. 

11Nya̍ wānāā bɛ̄ndūa̍a̍ I̍sɔ̄lūɛ̄ī, lā chō lūɛ̄īyɔ̄ɔ̄ lāni᷄ŋnda̍ŋ bīyɔ̄ɔ̍ mī lā kīlūl wāŋnda̍ 
yāma᷅ŋ lā ka̍fa᷄ŋ. Nya̍ wānāā sōlīāā lāsa̍lāa̍ mi̍ lā wā wāŋnda̍ nyɛ̄ sɔ̄lāa̍ bīyɔ̄ɔ̍ o̍ lābā 
le̍ nda̍ sāwāla̍ Mɛ̄lɛ̄ka̍ la̍ŋ pɛ̄ɛ̄kōo̍. O̍ ko̍ŋ kɔ̍ɔ̍lī, nya̍ wānāa̍ su̍a̍ā le̍ Mɛ̄lɛ̄ka̍ wa̍, mi̍ 
lā wā wāŋnda̍ pāāwāla̍ŋ bīyɔ̄ɔ̍ o̍ lābā le̍ nda̍ yōōŋgūla̍ Mɛ̄lɛ̄ka̍la̍ŋ dīmūllo̍. Kɛ̍ a̍ 
ko̍ŋ kpo̍u̍, mi̍ lā wā chūānɔ᷄ŋndo̍ māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ nya̍ la̍tu̍lu̍, mī lā dīmūl 
wa᷅ŋnda̍ māā, lā si̍nā nu̍a̍ā māā Mɛ̄lɛ̄ka̍ Ya̍a̍wɛ̄ɛ̄ cho̍ a̍ na̍a̍ la̍tu̍lu̍ le̍? Nyɛ̄ o̍ nyɛ̄ 
wɔ̄ɔ̍ŋ cho̍ na̍a̍ yɔ̄nɔ᷄ŋ te̍.” 

12Nya̍ wāŋ bɛ̄ndūa̍a̍ I̍sɔ̄lūɛ̄ī, le̍ sa̍bū nyāa̍, Sa̍a̍yɔ̄ŋ cho̍ hūnɔ̄ɔ̄ sīmnɔ᷄ŋ mɛ̄ɛ̍ nda̍ wāā 
nu̍a̍ā kpe̍lo̍o̍ yɛ̍. Chūlu̍sɛ̄lɛ̄m o̍ cho̍ sīmnɔ᷄ŋ be̍mbe̍la̍ŋ kpo̍sōŋ. Ndu̍yɛ̍ mī pēmbīī 
chīɛ̍i̍ Mɛ̄lɛ̄ka̍a̍ ō si᷄m lēchōo̍ ve̍ ī si̍mnu᷄ŋ bu̍ndɛ̍ bɛ̍ndū. 

Ma̍kāl 4 

A̍ mɛɛ̄ ̍Māsāle̍ Mɛl̄ɛk̄a̍ Ya̍a̍wɛɛ̄ ̄le̍ŋ lē hūŋ niŋ̍ a̍ kɔl̄ nyūlōo̍ o̍ chie̍̍ēŋndo̍ chōo̍ kpo̍u̍ yɛ ̍o̍kɔɔ̄ ̄
(Āīsa̍yā 2:2-4) 

1Te̍le̍ŋ cho̍ fūūlūū, pēmbīī chi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ ō chō ō tāŋgūlāā lēchōo̍ ve̍, 

ī bāndū ni̍ŋ mī ī hīōū lūāŋūŋ bɛ̄ndo᷄ŋ kpo̍u̍. Pēmbūŋ pɔ̄mbɔ̍ŋ kpo̍u̍, ŋ̄ wā ni̍ŋ 
le̍bɛ̍ŋgu̍ pɔ̍pɔ̍. Wāŋnda̍ o̍ lɛ̄ŋnde̍ ni᷄ŋ kpo̍u̍, ā wā ni̍ŋ kɔ᷅la̍ŋ ndo̍ŋ i̍kpɔ̍lɔ̄ kpɔ̄lūɛ̍i̍. 

2Ndu̍yɛ̍ wāŋnda̍ o̍ lɛ̄ŋīī bɔ̍ɔ̍ bɔ̍ɔ̍ ni̍ŋ, ā wā ni̍ŋ di᷅mu̍la᷅ŋndo̍ āā, “Lā hu̍ŋ ŋ̄ kɔ̄nu᷅ŋ o̍ 
lūāŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ chōo̍, 

ŋ̄ kɔ̄nu᷅ŋ o̍ chīɛ̍i̍ Mɛ̄lɛ̄ka̍ I̍sɔ̄lūɛ̍i̍ya̍, 

ō chō lākɔ̄ na̍a̍ pɛ̄ɛ̄kū nyɛ̄ o̍ ye̍e̍ma̍ na̍a̍ mī ŋ̄ tōsa̍ wo̍, mī ŋ̄ wa̍ o̍ nɛ̄i̍ ndɔ̄ɔ̍ chōo̍ 
sa̍kpō. Kāni̍ fo̍ndōle̍, Sa̍a̍yɔ̄ŋ chi̍e̍e̍ Mɛ̄lɛ̄ka̍ Ya̍a̍wɛ̄ɛ̄ o̍ wa᷅ ni̍ŋ wa᷅ŋnda̍ sāwāla̍ 
ndɔ̄la̍ŋ pɛ̄ɛ̄kōo̍ ni̍. Ndu̍yɛ̍ Chūlu̍sɛ̄lɛ̄m chi̍e̍e̍ o̍ wa᷅ ni̍ŋ su̍ɛ̍i̍ nāa̍ wānāā ndūa̍a̍ chūā 
ni̍.” 

3Mɛ̄lɛ̄ka̍ dīmī ni̍ŋ sɔ̍ɔ̍ŋ lɛ̄ŋīi̍ bɔ̄ɔ̍ bɔ̄ɔ̍ tɛ̍ɛ̄ŋ, ndu̍yɛ̍ mbō chīi̍ sɔ̍ŋgɔ̄la̍ŋ lɛ̄ŋīī kpāāyɛ̄i̍ i̍ 
cho̍ la̍nda̍ŋ la̍nda̍ŋ nde̍ tɛ̄ɛ̄ŋ. Wāŋnda̍ ā chūāū ni̍ŋ mɔ̍ɔ̄ŋ nda̍ŋ fāŋndo̍ŋ dɛ̍ndɛ̄la̍ŋ, 
ndu̍yɛ̍ mā chɔ̄ū ba̍lta̍ ndāla̍ŋ mɔ̄ɔ̄ŋ nda̍ bɛ̄ɛ̄ndīāā tɔ̍lɔ̄ɔ̄la̍ŋ ndo̍ŋ. 

A̍ te̍le̍ŋ ko̍ŋ, lēlɛ̄ŋ o̍ lēlɛ̄ŋ lē me᷅l lɛ̍ ni̍ŋ mī lē kɔ̍ sa̍ā chāa̍ŋ ndɔ̄ a̍ sɔ̍ŋgɔ̄ɔ̍ le̍. Lēlɛ̄ŋ o̍ 
lēlɛ̄ŋ lē pɛ̍ɛ̍kū lɛ̍ ni̍ŋ sɔ̍ŋgɔ̄ le̍ chāa̍ŋ ndɔ̄ lākɔ̄ dēlɔ̄ɔ̄ chōo̍ le̍. 

4Tē pa̍a̍le̍ le̍ŋ lē fūūlu̍u̍ pɛ̍, wānā o̍ wānā o̍ wa̍ŋnūŋ ni̍ŋ a̍ kɔ̄l nyūlū mbō dē kpe̍le̍ 
ndɔ̍ mākīle̍pīi̍yo̍ a̍ kpe̍le̍ ndɔ̍ māfi̍kīi̍yo̍ tɔ̄nɔ̄. Wānā o̍ wānā o̍ do̍ū lɛ̍ ni̍ŋ wa̍nā 
i̍si̍o̍ōŋ te̍. Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̍ndōo̍ ō di̍mi̍ wo̍, ndu̍ cho̍ ko̍ŋ ni̍. 

5Lɛ̄ŋīī chēle̍ŋnde̍ ī nɔ̄ mɛ̄lɛ̄ka̍a̍ ndāā yɛ̍ yi̍a̍a̍ nda̍ sōōlūū, ndu̍yɛ̍ mā tūɛ̄ī nda̍ dīōm 
nda̍. Kɛ̍ na̍a̍ na̍a̍, ŋ̄ chō wā Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ sōōlūūwo̍, ndu̍yɛ̍ mī ŋ̄ tūēī 
ndu̍ dīōm le̍ fɛ̍ɛ̍ŋ a̍ fɛ̍ɛ̍ŋ. 

A̍ mɛɛ̄ ̍Is̍ɔl̄ūɛi̍y̍a̍ ā fūla̍ niŋ̍ o̍ bīyɔɔ̄ ̍niŋ᷄ mā mīīŋgu̍ yɛ ̍o̍kɔɔ̄ ̄
6Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Te̍le̍ŋ cho̍ fūūlūū, wānāā ya̍ tu̍si̍ ha̍ā dɛ̍nɛ̍ pa̍lāa̍ chōo̍ 
ma̍ sāāŋgīāā nda̍ o̍ lɛ̄ŋndē chēle̍ŋnde̍ŋ ni᷄ŋ nda̍, I̍ cho̍ nda̍ chūūŋgīāā nāa̍ pi᷅lɛ̍. 

7Mi̍ chē bɛ̍ɛ̍ ma̍ wā māā wānā bɛ̄vɛ̍i̍ ā nɔ̍ kpa̍a̍yā le̍, ndu̍yɛ̍ ma̍ wā la̍nda̍ŋ a̍ lɛ̄ŋndē 
ndāle̍ŋ ni̍, kɛ̍ ā tūa̍a̍ lo᷅ ni̍ŋ ka̍ŋ yo̍o̍mū wa̍, I̍ cho̍ nda̍ mīŋgī sīmī, mā sīmnu᷄ŋ vɛ̍lɛ̄ 
lɛ̄ŋndē kpāāyāle̍ bɛ̄ndū. Ndu̍yɛ̍ ya̍ Mɛ̍lɛ̄ka̍ Ya̍a̍wɛ̄ɛ̄, mī wa̍ nda̍ māsāa̍ chōo̍ o̍ 
Pēmbīī Sa̍a̍yɔ̄ŋnde̍ chōo̍, chɔ̍ŋ a̍ te̍le̍ŋndo̍ ho̍ō mbō kūɛ̄ a̍ le̍ fɛ̍ɛ̍ŋ a̍ fɛ̍ɛ̍ŋ.” 

8Ndu̍yɛ̍ nūm Chūlu̍sɛ̄lɛ̄m, chi̍e̍e̍ Mɛ̄lɛ̄ka̍ chō ho̍ō māā wānā ma̍ndāā lāsāa̍, ma̍ wā 
o̍ fo̍ndā vīlɛ̄ī kālā ka̍lāa̍ le̍ wānāā nūmnda̍ māndāa̍ wo̍, kpāāyā nu̍m lēmāsāa̍ ō 

chō vɛ̄lɛ̄ nu̍m mīīŋgū o̍ bā. Chūlu̍sɛ̄lɛ̄m, ā chō vɛ̄lɛ̄ mīīŋgū chi̍e̍e̍ le̍bo᷅llo̍ mɛ̄ɛ̍ o̍ wa̍ 
pāāndū yɛ̍. 

9Le̍ sa̍bū yɛ̄ɛ̍nɛ̍ nya̍ chō yɛ̄ cha᷄ŋndo̍ chōo̍ cho̍o̍ kpe̍le̍ŋ? Bāā lā nɔ̍ lɛ̍ māsā bɛ̍ndū 
le̍? Vɛ᷅ mi̍ lā wā sāŋgāa̍ mɛ̄ɛ̍ wānā la̍nɔ̍ɔ̍ te̍le̍ŋ ndɔ̄ vi̍a̍lāa̍ ō fūūlūū nu̍a̍ā yɛ̍? Bāā 
wānāā nyāā bɛ̍ndūa̍a̍ ā chūū kpo̍u̍? 

10Nya̍ wāŋnda̍ Chūlu̍sɛ̄lɛ̄m, lā cha᷄ŋ mī lā nyūūmbu̍ŋ a̍ kūŋnda̍ŋ, mɛ̄ɛ̍ wānā la̍nɔ̍ɔ̍ 
te̍le̍ŋ ndɔ̄ vi̍a̍lāa̍ ō fūūlūū nu̍a̍ā yɛ̍. Kāni̍ fo̍ndōle̍, lā chō hūnɔ̄ɔ̄ chi̍e̍e̍ bɛ̍ndōo̍ ho̍ō 
mālɔ̄ɔ̄ mī lā kɔ̍ wa᷅ yōndōo̍ ni᷄ŋ. A̍ chō lākɔ̄ a̍ nya̍ o̍ bīyɔ̄ɔ̍ ni᷄ŋ o̍ lɛ̄ŋndē Ba̍bi̍lɔ̄ŋnde̍ŋ 
ni᷄ŋ pɔ̍ɔ̍li̍. Kɛ̍ ndu̍yɛ̍, o̍ lɛ̄ŋndē lēŋ ni᷄ŋ nya̍ chō lākɔ̄ bāŋa᷄ŋndo̍ sɔ̄lā ni̍. Lo̍ŋ Mɛ̄lɛ̄ka̍ 
Ya̍a̍wɛ̄ɛ̄ o̍ cho̍ lākɔ̄ nya̍ chīīndīāā ya̍a̍mɔ̍ɔ̍wa̍a̍ nyāa̍ o̍ bā ni̍. 

11Chūlu̍sɛ̄lɛ̄m, Lɛ̄ŋīī bɔ̄ɔ̍ bɔ̍ɔ̍ i̍ chu̍u̍ŋgi̍āŋ le̍ nu̍m chīŋa̍la᷅ŋndo̍ a̍ sɔ̍ŋgɔ̄ɔ̍. Ā chō 
dīmīo̍o̍ āā, “Mɛ̄ɛ̍ mī Chūlu̍sɛ̄lɛ̄m o̍ sɔ̍la̍ tɛ̄ɛ̄mbūūwo̍! Mɛ̄ɛ̍ mī ŋ̄ chē māā chi̍e̍e̍ 
bɛ̍ndōo̍ ho̍ō ō lo̍ pɔ̄m!” 

12Kɛ̍ ndu̍yɛ̍ ā si̍nā nyɛ᷅ Mɛ̄lɛ̄ka̍ yīya̍ŋ le̍ tōsāa̍ a̍ nda̍ wo̍ le̍. Ā si̍nā nu̍a̍ā māā 
chūūŋgi̍a̍a̍ le̍ Mɛ̄lɛ̄ka̍ cho̍ nda̍ nāa̍ pi᷅lɛ̍ le̍ nda̍ kpāātīa̍a̍, mɛ̄ɛ̍ nda̍ chūūŋgīāā nu̍a̍ā 
wi̍tīi̍yo̍ŋ le̍ mu̍ŋ nīɔ̄ūwo̍ mā lūāā yɛ̍ le̍. 

13Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ Chūlu̍sɛ̄lɛ̄m, lā chɔ̍ŋ mī lā kɔ̍ kpa̍a̍tīāā 
ya̍a̍mɔ̍ɔ̍wa̍a̍ nyāa̍. I̍ cho̍ nya̍ lēēlā ŋ̄chīli̍ŋnda̍ŋ kē, a̍ būūkūla̍ ŋ̄būlɔ̍ŋsīi̍la̍ŋ. Lā chō 
lɛ̄ŋīī fāŋgā fa̍ŋgā tɛ̄ɛ̄mbūū, ndu̍yɛ̍ sūltā nda̍ pōōndi̍a̍a̍ wāŋnda̍ o̍ lābā a̍ ka̍ka̍ la̍ŋ, 
mī lā chūa̍ la̍ŋ, mī lā yɔ̄ŋgu̍ la̍ŋ nāa̍ ya̍ Mɛ̄lɛ̄ka̍ chūā māā kē, ya̍ Mɛ̄lɛ̄ka̍ nɔ̍ 
chi̍e̍ēŋndo̍ ho̍ō kpo̍u̍ wo̍.” 

Ma̍kāl 5 

1Wāŋnda̍ Chūlu̍sɛ̄lɛ̄m, ya̍a̍mɔ̍ɔ̍wa̍ ā hu᷄ŋ dɔ̍ū na̍a̍ o̍ pi̍ŋndo̍ ni᷄ŋ kpɔ̍kɔ̍su̍. Ā bālu̍ 
na̍a̍. Ā chō māsa̍ nāa̍ I̍sɔ̄lūɛ̄ī kpa᷅ŋnde̍ lɔ̄ɔ̄ a̍ yɔ̄m bīŋgīo̍o̍. 

Mɛl̄ɛk̄a̍ chu̍a̍ būŋgɛī ̍māā ā chō hūnɔɔ̄ ̄Māsāa̍ vīōlɔɔ̄ ̍Bɛt̍il̍ɛh̍ɛm̄ 
2Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Bɛ̍ti̍lɛ̍hɛ̄m E̍fi̍lu̍a̍tī, nūm ā chō chi̍e̍e̍ pɔ̍mbɔ̄ ō pīlɛ̍ o̍ 
lɛ̄ŋndē Chu̍dāle̍ŋ ni᷄ŋ. Kɛ̍ I̍ cho̍ tōsā mī māsāa̍ fūla̍ o̍ nūm ni̍ŋ, o̍ wa᷅ ni̍ŋ ma̍sāa̍ le̍ 
I̍sɔ̄lūɛ̄ī wo̍. Ō fūlā ni̍ŋ o̍ yu̍ŋgu̍ nda̍ māsīndɛ̄ si̍ndɔ̄ɔ̍ chōo̍.” 

3Le̍la̍ŋ, Mɛ̄lɛ̄ka̍ Ya̍a̍wɛ̄ɛ̄ cho̍ wānāā ndūa̍a̍ mālɔ̄ɔ̄ ya̍a̍mɔ̍ɔ̍wa̍a̍ ndāa̍ o̍ bā, mbō lo̍ o̍ 
ko̍ŋ ha̍a̍a̍ mī wānā la̍nɔ̍ nɔ̍ le̍ pōo̍ ho̍ō vīōlɔ̄ɔ̍ wo̍, ō vēlū ndu̍. O̍ ko̍ŋ kɔ̍ɔ̍lī, mī wānāā 
ndūa̍a̍ I̍sɔ̄lūɛ̄ī, a̍ cho̍ o̍ bīyɔ̄ɔ̍ ni᷄ŋ nda̍, ā mīīŋgu̍ o̍ lɛ̄ŋndē ndāle̍ŋ ni᷄ŋ wa̍nāā ndāa̍ 
chōo̍. 

4Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ ndu̍ kpāāyāa̍ kē mbō wa̍ māsā kɛ̍ndɛ̄ wānāā ndūa̍a̍ 
chōo̍ māā wānā ma̍ndāā lāsāā. Ō tōsā ni̍ŋ he̍ī sa̍na̍a̍ o̍ kpāāya̍ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ ndɔ̄ɔ̍ ni᷄ŋ, ndu̍yɛ̍ a̍ o̍ dīōla̍ Mɛ̄lɛ̄ka̍ la̍ŋ ni᷄ŋ. Ō tōsā ni̍ŋ mī wānāā ndūa̍a̍ ā 
wānu̍ŋ o̍ bā ndāa̍ chōo̍ yɛ̍lɛ̍kɛ̍lɛ̍ɛ̍. Kāni̍ fo̍ndōle̍, wāŋnda̍ o̍ chi̍e̍ēŋndo̍ ni᷄ŋ kpo̍u̍, ā 
sīnā ni̍ŋ mɛ̄ɛ̍ o̍ cho̍ māsa̍ kpāāyā bɛ̍ndū yɛ̍. 

5Ndu̍yɛ̍ ō hūŋ ni̍ŋ a̍ kɔ̄l nyūlōo̍ wānāā ndūa̍a̍ tɛ̄ɛ̄ŋ. 

A̍ wāŋnda̍ bāŋāa̍, ndu̍yɛ ̍a̍ dɛn̍ɛ ̍pa̍lāa̍ cho̍ wā wo̍ o̍kɔɔ̄ ̄

Tē lɛ̄ŋndē Āsi̍i̍līāāle̍ŋ lē hu᷄ŋ pe̍sī sāāsāla̍ nāāla̍ ka̍lā ka̍lāla̍ŋ mā lūɛ̄ī o̍ lɛ̄ŋndē 
nāāle̍ŋ ni᷄ŋ le̍ na̍a̍ dēlɔ̄ɔ̍ chōo̍ pɛ̍, ŋ̄ hɛ̄li̍ māsāa̍ nāa̍ ā ŋɔ᷄mmɛ̍ū le̍ mā wa᷄ na̍a̍ hɔ̄lte̍ŋ 
chōo̍, ndu̍yɛ̍ mī ŋ̄ vēm wānāā nāā bɛ̍ndūa̍a̍ ā ŋɔ̄ma̍a̍ mā si᷄m na̍a̍ lāchī le̍ sɔ̍ŋgɔ̄ɔ̍ a̍ 
nda̍. 

6Ndu̍yɛ̍ wānāā nāā bɛ̍ndūāā ā chō lɛ̄ŋndē Āsi̍i̍līāāle̍ŋ yōmɔ̄ɔ̄ a̍ mɔ̄ɔ̄ŋ nda̍ŋ 
fāŋndo̍ŋ, ā chō lɛ̄ŋndē Ni̍mi̍lɔ̍ɔ̍dī lēŋ bīyɔ̄ɔ̄ a̍ mɔ̄ɔ̄ŋ nda̍ŋ fāŋndo̍ŋ mā bāŋa̍ na̍a̍ 
Āsi̍i̍līāŋnda̍ o̍ bā tē ā hu᷄ŋ chi᷅ŋa̍la᷅ŋ na̍a̍ pɛ̍. 

7O̍ ko̍ŋ kɔ̍ɔ̍lī, wāŋnda̍ I̍sɔ̄lūɛ̄ī, a̍ cho̍ lō yōōmū wa̍, ā wā ni̍ŋ wa᷅ŋnda̍ tɛ̄ɛ̄ŋ o̍ lɛ̄ŋnde̍ 
ni᷄ŋ. Ndu̍yɛ̍ ā wā ni̍ŋ o̍ lɛ̄ŋīī kēŋ ni᷄ŋ wa᷅ŋnda̍ tɛ̄ɛ̄ŋ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ to̍sā nu̍a̍ā 
mī mɔ᷄mndo̍ ō chūchū, ɔ̄ɔ̄ mī pīɔ̍ɔ̍ ō sīa̍ o̍ tɔ̄lɔ̄ɔ̄la̍ŋ chōo̍ mī lā mīīŋgu̍ pīōŋɔ̄ɔ̍ yɛ̍. 
Ndu̍yɛ̍ tīīnda᷄ŋ ndāa̍ kpo̍u̍ o̍ Mɛ̄lɛ̄ka̍ ni᷄ŋ nda̍ dūāū ni̍ŋ ndu̍ ni̍, ō ve᷅ ni̍ŋ o̍ wāna̍ 
chi̍e̍e̍ ni̍ŋ te̍. 

8Wānāa̍ cho̍ lō yōōmū mā wa̍ o̍ lɛ̄ŋnde̍ he̍ī ni᷄ŋ nda̍, ā wā ni̍ŋ vɛ̍lɛ̄ mɛ̄ɛ̍ kpɔ̍kūŋndo̍ 
ō wā nu̍a̍ā o̍ būndɔ̍ɔ̍ ni᷄ŋ vi̍sīa̍a̍ tɛ̄ɛ̄ŋ yɛ̍. Mɛ̄ɛ̍ kpɔ̍kūŋ fɔ̍ŋndɔ̍ɔ̍ ō lūɛ̄ī nu̍a̍ā sāā 
ku̍ndāa̍ tɛ̄ɛ̄ŋ, mbō de᷄l nda̍ chōo̍ mbō sɛ̄ɛ̄si̍a̍a̍ nda̍ wānā o̍ wānā ve᷅ le̍ sāā ka̍ŋ 
chīīndīāā le̍ yɛ̍, le̍nde̍ nda̍ chō wā o̍ lɛ̄ŋīī kēŋ ni᷄ŋ ni̍. 

9I̍sɔ̄lūɛ̍i̍ya̍ ā dēl ni̍ŋ ya̍a̍mɔ̍ɔ̍wa̍a̍ ndāa̍ chōo̍, ā tɛ̄ɛ̄mbūū ni̍ŋ ya̍a̍mɔ̍ɔ̍wa̍a̍ ndāa̍ mā 
chīi̍ a̍ nda̍. 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Tē pāa̍le̍ le̍ŋ lē fūūlu̍u̍ pɛ̍, I̍ cho̍ su̍a̍ā nyāa̍ dīū, ndu̍yɛ̍ 
mī tɛ̍ɛ̍mbu̍u̍ nyɛ̄lā nyāla̍ nya̍a̍na᷄ŋnda̍ su̍a̍a̍ ā nāŋnda̍ŋ. 

11I̍ cho̍ chi̍o̍o̍ŋ o̍ lɛ̄ŋndē nyāle̍ŋ ni᷄ŋ tɛ̍ɛ̍mbūū, ndu̍yɛ̍ mī tɛ̍ɛ̍mbu̍u̍ sāāsāla̍ nyāla̍ 
ka̍lā ka̍lā la̍ cho̍ le̍ nya̍ māndāa̍ la̍ŋ. 

12I̍ cho̍ māndi̍a̍a̍ nyāa̍ tɛ̄ɛ̄mbūū, ndu̍yɛ̍ mī to̍sa̍ lā nɔ᷅ lɛ̍ wānāā vīāmāā lāyāwā le̍. 

13Nyɛ̄lā nya̍ tōōsi̍a̍a̍ māā mɛ̄lɛ̄ka̍a̍ nyāla̍ŋ, I̍ cho̍ la̍ŋ tɛ̄ɛ̄mbūū, ndu̍yɛ̍ mī pe̍si̍ nyɛ̄lā 
nya̍ sīmi̍ māā māsūŋgbu̍ le̍ la̍ŋ sōōlūūwo̍ la̍ kpo̍u̍. O̍ ko̍ŋ, mī to̍sa̍ lā tu̍ndu᷄ŋ ndɛ̍ 
mī lā sōōlu̍u̍ nyɛ̄m nya̍ tōōsīāā a̍ bālā nyāla̍ŋ ndo̍ŋ te̍. 

14I̍ cho̍ nyɛ̄lā nya̍ tōōsi̍a̍a̍ vēla᷄ŋ mɛ̄lɛ̄ka̍ nyāa̍ A̍si̍ɛ̍lūā wo̍ la̍ŋ tɛ̄ɛ̄mbūū, ndu̍yɛ̍ mī 
tɛ̍ɛ̍mbu̍u̍ chi̍e̍e̍ŋ nya̍ sōōlūū nyɔ̍ɔ̍ŋ mu᷅ŋ ndo̍ŋ kpo̍u̍. 

15Ndu̍yɛ̍, nya̍ lɛ̄ŋīi̍ kɛ̍ɛ̍ le̍ sāwāla̍ nīla̍ŋ tōlɔ̄ɔ̍ kɔ̄ɔ̄lī ve̍, I̍ cho̍ tu̍mbe̍ dɔ̍u̍nɔ᷄ŋ a̍ nya̍ mī 
tu̍si̍ nya̍ nyɛ̄ pālāa̍ chōo̍.” 

Ma̍kāl 6 

A̍ kɔɔ̍s̍ɔ ̍Mɛl̄ɛk̄a̍ Ya̍a̍wɛɛ̄ ̄o̍ kɔɔ̍s̍a̍ a̍ Is̍ɔl̄ūɛi̍y̍a̍ wo̍ o̍kɔɔ̄̄ 
1Wāŋnda̍ I̍sɔ̄lūɛ̄ī, lā tūe̍i̍ nyɛ᷅ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍. Lā si᷄m mī lā tīmbi̍ su̍ɛ̍i̍ nyɛ̄i̍ 
pēmbūŋ bɛ̄ndo᷄ŋ lāchī, mī pēmbo᷄ŋ ŋ̄ tūēī nyɛ̄ nya̍ chō dīmīo̍o̍ wo̍. 

2Nya̍ pēmbūŋ bɛ̄ndo᷄ŋ, lā ya᷄ŋ ni᷅la̍ŋ o̍ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ cho̍ dīmī wo̍, nya̍ 
chīyūŋ chi̍e̍ēŋndo̍ ō si᷄m chōo̍ le̍ fɛ̍ɛ̍ŋ a̍ fɛ̍ɛ̍ŋ ndo̍ŋ, lā ya̍ŋ Mɛ̄lɛ̄ka̍ Ya̍a̍wɛ̄ɛ̍ nīla̍ŋ. 
Mɛ̄lɛ̄ka̍ Ya̍a̍wɛ̄ɛ̄ o̍ nɔ̍ sūɛ̍i̍ nda̍ wānāā ndūa̍a̍ tɛ̄ɛ̄ŋ, ō chō kɔ̍ɔ̍sɔ̍ a̍ wānāā ndūa̍a̍ 
I̍sɔ̄lūɛ̄ī. 

3Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wānāā nīa̍a̍, ō yɛ̄ɛ̍nɛ̍ ya̍ I̍ yɔ̍ŋ yɛ̄ nya̍? Vɛ̄ɛ̍nɛ̍ ya̍ 
si̍mnu᷄ŋ yɛ̍ wōlɔ̄ɔ̄lā lūsu̍lɛ̍i̍la̍ŋ le̍ nya̍? Lā mūli̍ wɔ̍ ya̍ dīōm. 

4Ya̍ so̍lī nya̍ o̍ lɛ̄ŋndē I̍chi̍pīle̍ŋ ni᷄ŋ ni̍, mi̍ pi̍ŋī nya̍ nāa̍ nya̍ wa᷄ o̍ chɛ̄le̍ŋ ni᷄ŋ nda̍. 
Mi̍ vi̍ām Mūu̍sē nda̍ E̍lɔ̄ŋ, a̍ Me̍e̍līām le̍ mā si̍m nya̍ lāchī. 

5Wānāā nīa̍a̍, lā lōōnu̍ŋ a̍ nyɛ̄ Māsā Bɛ̍ndōo̍ Be̍la̍kī o̍ wa̍ māsāa̍ le̍ lɛ̄ŋndē 
Mo̍wa̍bīle̍ŋ ndo̍, ndu̍ o̍o̍ kɛ̍ɛ̍si̍a̍a̍ le̍ tōsāa̍ a̍ nya̍ wo̍. Kɛ̍ ndu̍yɛ̍, mi̍ Be̍la᷅m po̍ Bi̍ɔ̍ɔ̍ 
wo̍ ō mūlūl ndu̍ mūlūl chēle̍ŋ. Ndu̍yɛ̍ lā lōōnu̍ŋ a̍ nyɛ̍ yɔ̍nu̍ŋ chɔ̍ŋ o̍ dɔ̍ɔ̍ŋgɔ̍ɔ̍ 
Āke̍e̍sīāā hu̍ŋ o̍ Ki̍lkāl wo̍. Lā lōōnu̍ŋ sɔ̍ɔ̍ŋ mu̍ŋ, o̍ ko̍ŋ, lā chō sīnā a̍ mɛ̄ɛ̍ ya̍ Mɛ̄lɛ̄ka̍ 
Ya̍a̍wɛ̄ɛ̄ lo̍o̍ku̍ nya̍ pīŋī yɛ̍.” 

A̍ nyɛ ̄Mɛl̄ɛk̄a̍ Ya̍a̍wɛɛ̄ ̄ye̍e̍ma̍ mī wānāā ndūa̍a̍ ā tōsa̍ wo̍ o̍kɔɔ̄ ̄
6Tē I̍ hi᷅ŋ le̍ Mɛ̄lɛ̄ka̍ Ya̍a̍wɛ̄ɛ̍, o̍ cho̍ ɛ̄chɛ̍nɛ̄ wo̍ tūndɔ᷄ŋndo̍ o̍ lābɛ̄ŋgu̍ ni᷄ŋ mī so̍o̍lu̍u̍ 
ndu̍ pɛ̍, ō yɛ̄ɛ̍nɛ̍ kpe̍e̍kpe̍i̍ ya̍ I̍ chu̍ū yɛ̍ ndu̍? Bāā I̍ hu̍ŋ a̍ nāūwāā fɔ̍ŋndu̍a̍a̍ a̍ chi̍i̍ 
wɔ̄sīo̍o̍ ō pīlɛ̍ wa̍ le̍ sa̍lālā lūāmāāla̍ŋ sōlīo̍o̍ nāa̍ ndu̍ chu̍a̍? 

7Mɛ̄lɛ̄ka̍ Ya̍a̍wɛ̄ɛ̄ o̍ hi̍nī pa̍ kɔ̍l tē I̍ chu̍u̍ ndu̍ sāā ko̍ndu̍a̍a̍ wāa̍la̍ŋ, ɔ̄ɔ̄ chūɛ̄īmā 
ɔ̄li̍fīi̍ya̍ŋ mī mā wa̍ mɛ̄ɛ̍ pēēla̍ pɔ̍mbɔ̄la̍ŋ lā wā nu̍a̍ā hīōūwɔ̄ɔ̍ lā ki̍o̍lū kɔ̍ɔ̍lī le̍ yɛ̍? 
Bāā I̍ yɔ̍ŋgu̍ vi̍o̍lɔ̄ɔ̄ nī tāso̍o̍, o̍ fu̍la̍ ya̍ o̍ ŋ̄dīāllo̍, le̍ pāāwāa̍ le̍ ya̍ mālɔ̄ɔ̍ le̍ yɔ̄ŋndā 
nīla̍ wɔ̍ɔ̍ŋnda̍ŋ? 

8Sāko̍, Mɛ̄lɛ̄ka̍ Ya̍a̍wɛ̄ɛ̄ o̍ chɔ̍m na̍a̍ nyɛ̍ cho̍ ō kɛ̄ndɛ̄ le̍ mī ŋ̄ tōsa̍ wo̍. Nyɛ̄ o̍ ye̍e̍ma̍ 
na̍a̍ mī ŋ̄ tōsa̍ wo̍ ndu̍ cho̍ ho̍ō ni̍. Ō yēēma̍ na̍a̍ mī ŋ̄ tōsa̍ nyɛ̍ cho̍ sa̍kpo̍ wo̍, mī ŋ̄ 
chɔ᷄m kāālā kpe̍e̍kpe̍i̍yo̍ le̍ te̍le̍ŋ o̍ te̍le̍ŋ, ndu̍yɛ̍ mī ŋ̄ wa̍ o̍ yōōmū tūsīa̍ŋndo̍ ni᷄ŋ 
nāa̍ ndu̍ Mɛ̍lɛ̄ka̍ nāa̍ chūa̍. 

9Mɛ̄lɛ̄ka̍ Ya̍a̍wɛ̄ɛ̄ cho̍ sūɛ̍i̍ nāa̍ wāŋnda̍ Chūlu̍sɛ̄lɛ̄m chu̍a̍. Ndu̍yɛ̍ ī chō sūɛ̍i̍ tāāsi̍ le̍ 
mī wānā wo̍ Mɛ̄lɛ̄ka̍. Ō dīmi̍ āā, “Lā ya᷄ŋ ni᷅la̍ŋ, nya̍ chu̍u̍ŋgi̍āŋ o̍ chi̍e̍e̍ bɛ̍ndōo̍ ni᷄ŋ 
nda̍. 

10Wānāā yɔ̄ŋndā wɔ̍ɔ̍ŋnda̍ ā bīī ma̍ pēī nyɔ̄ɔ̍ŋ o̍ chīɛ̄īlā ndāla̍ŋ ni᷄ŋ, nyɛ̄m nda̍ chō 
wāŋnda̍ bīyɔ̄ɔ̍ o̍ lābā o̍ ka̍fāla̍ŋ chōo̍ wo̍ŋ. Ā chō wāŋnda̍ nyɔ̄ɔ̍ŋ tūūlūl lāka̍fāa̍ mā 
kūānūŋ a̍ mu̍ŋ o̍ chīɛ̄īlā ndāla̍ŋ ni᷄ŋ, ndu̍yɛ̍ he̍ī ya̍ Mɛ̍lɛ̍ka̍ tu᷄l yɛ̄le̍ŋ ni̍. 

11Vɛ̄ɛ̍nɛ̍ ya̍ I̍ ma᷅l lɛ̍ wānāā dɛ̍nɛ̍ wɔ̍ɔ̍ŋnda̍ ha̍ā le̍ nyɛ̄ nda̍ tōsa̍ wo̍, wānāa̍ cho̍ ha̍ā 
wāŋnda̍ nyɔ̄ɔ̍ŋ tūūlūl lāka̍fāa̍ wa̍? 

12Wānāā nyāā su̍lāa̍ ā chō wāŋnda̍ nyɔ̄ɔ̍ŋ pōōndīa̍a̍ o̍ lābā a̍ lāka̍fā, ndu̍yɛ̍ mī 
wānāā nyāa̍ ā dīmūl wa᷅ŋnda̍ chōōla̍ŋ, mā hūī wa᷅ŋnda̍ a̍ lēsōndō. 

13Le̍la̍ŋ I̍ ka̍ndu̍ ni᷅ŋ bɛ̍ɛ̍ nya̍ tɛ̍ɛ̍mbūūwo̍. I̍ cho̍ nya̍ tɛ̄ɛ̄mbūū kpo̍u̍, mī to̍sa̍ mī lā 
lo᷄ pɔ̄m, fo̍ndōle̍, le̍ yɔ̄ŋndā nyāla̍ wɔ̍ɔ̍ŋnda̍. 

14Lā wā ni̍ŋ nyɛ̍ dīa̍a̍ dīo̍o̍, kɛ̍ mɛ̄ɛ̍ mɛ̄ɛ̍ nya̍ dīo̍ lā pi᷅m ni̍ŋ te̍. Yīa̍a̍ŋ mā dēl ni̍ŋ nya̍ 
ni᷄ŋ. Lā kīndī ni̍ŋ le̍ nyɛ̄m nyāa̍ŋ māndāa̍, kɛ̍ lā nɔ̍lā ni̍ŋ mu̍ŋ māndā le̍. Ndu̍yɛ̍ nyɛ̄ 
o̍ nyɛ̄ nya̍ chō chu̍u̍ŋgi̍a̍a̍ I̍ cho̍ ya̍a̍mɔ̍ɔ̍wa̍a̍ nyāa̍ ya᷅m nya̍ ni̍ŋ nda̍ mu̍ŋ kē kpo̍u̍. 

15Lā tōsā ni̍ŋ chi̍ɔ̍ɔ̍ŋ, kɛ̍ lā ku̍ī ni̍ŋ nyɛ᷅ o̍ nyɛ̄ le̍. Lā tōōsīāā ni̍ŋ chu̍ɛ̍i̍mā ɔ̄li̍fīi̍ya̍ŋ, 
kɛ̍ lā su̍u̍nūŋ ni̍ŋ ma̍ŋ te̍. Lā tōōsīāā ni̍ŋ mu̍ɛ̍īmā mākīle̍pīi̍ya̍ŋ, kɛ̍ lā ko᷅l ni̍ŋ ma̍ŋ 
te̍. 

16Kāni̍ fo̍ndōle̍, le̍ mɛ̄ɛ̍ nya̍ tōl ka̍ālā wɔ̍ɔ̍ŋnda̍ Māsā Bɛ̍ndōo̍ O̍mi̍lī la̍ŋ kɔ̄ɔ̄lī, ndu̍yɛ̍ 
mi̍ lā tūāl vɛ̄lɛ̄ ka̍ālā E̍ha̍bī po̍ ndɔ̄ la̍ŋ kɔ̄ɔ̄lī yɛ̍. Mi̍ lā lō o̍ ko̍ŋ, mi̍ lā wā sɔ̍ɔ̍ŋ wɔ̍ɔ̍ŋ 
nda̍ wa̍ tōsāa̍ wo̍ŋ tōsāa̍. Le̍la̍ŋ, I̍ cho̍ nya̍ tɛ̄ɛ̄mbūū, mī mɛ̍i̍ nya̍ pɔ̄m. Ndu̍yɛ̍ mī 
wāŋnda̍ kpo̍u̍ a̍ ma̍m nya̍, mā sīɔ̄ɔ̄ndi̍a̍a̍ nya̍.” 

Ma̍kāl 7 

A̍ ka̍ālā sɔɔ̄ŋ̍ wɔɔ̍ŋ̍ Is̍ɔl̄ūɛi̍y̍a̍ ā tōsa̍ wo̍ŋ o̍kɔɔ̄ ̄
1Mbɔ̄ ya̍ I̍ cho̍ŋnu̍ŋ ni᷅ŋ fo̍ndō fu̍u̍. I̍ si̍mnu᷄ŋ mɛ̄ɛ̍ nda̍ kēndī nu̍a̍ā tɔ̄lɔ̄ɔ̍ a̍ wɔ̄ɔ̄le̍ŋ 
mā dīndi̍ ndu̍ kēndīo̍o̍ fo̍ fo̍ yɛ̍. Mɛ̄ɛ̍ nda̍ kēndī nu̍a̍ā kīle̍pīi̍ma̍ tāsi̍a̍ŋ fo̍ fo̍ nyɛ᷅ o̍ 
nyɛ̄ lo᷅ lēchōo̍ le̍ yɛ̍, le̍nde̍ ya̍ I̍ yɔ̍nu̍ŋ ni̍. 

2Wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, ō pīlɛ̍ bɛ̍ɛ̍ cho̍ lɛ̍ o̍ chi̍e̍ēŋndo̍ chōo̍ le̍. Wānā 
pi᷅lɛ̍ bɛ̍ɛ̍ o̍ cho̍ lɛ̍ sa̍kpō le̍, nda̍ kpo̍u̍ ā chō nɛ̄īla̍ŋ nūūvīa̍a̍ le̍ mɛ̄ɛ̍ nda̍ dīū wa̍nāā 
ndāa̍ yɛ̍. Ā chō wānāā ndāa̍ yāŋɔ̄ɔ̄la̍ŋ yēŋndo̍ le̍ nda̍ dīūwo̍. 

3Ā wōu̍ bāla̍ŋ o̍ yɔ̄ŋndā wɔ̍ɔ̍ŋnda̍ŋ tōsāa̍ ni᷄ŋ, ndu̍yɛ̍ ma̍ chāā la̍ŋ ni᷅ŋ tōsāa̍. Wānāā 
ndāā bɛ̍ndūa̍a̍ a̍ chɔ̍ɔ̍chi̍a̍a̍ ā chō wāŋnda̍ nyūnāa̍ le̍ nda̍ lūɛ̄īyɔ̄ɔ̄lā ni᷄ŋnda̍ŋ kīo̍o̍. 
Nyɛ̄ wānāā tɔ̍ɔ̍wa̍ ā dīmūl wa̍nāā bɛ̄ndūa̍a̍ a̍ chɔ̍ɔ̍chi̍a̍a̍ ha̍ā wo̍, ndu̍ ko̍ni̍ nda̍ tōsā 
ni̍. 

4Wānāa̍ cho̍ kīndīo̍o̍ le̍ wāa̍ wānāā kɛ̄ndīa̍a̍ wānāā dɛ̍nɛ̍ wɔ̍ɔ̍ŋnda̍ ha̍ā tɛ̄ɛ̄ŋ nda̍, 
nda̍ bɛ̍ɛ̍ ā chō māchūāā mɛ̄ɛ̍ bīllo̍ ō chō nu̍a̍ā yɛ̍. Wānāa̍ cho̍ kīndīo̍o̍ le̍ wāa̍ sa̍kpō 
nda̍ tɛ̄ɛ̄ŋ nda̍, nda̍ bɛ̍ɛ̍ mɛ̄ɛ̍ bīl ŋ̄yɔ̄ fo̍ndōo̍ ō chō nu̍a̍ā yɛ̍, le̍nde̍ nda̍ chō ni̍. Kɛ̍ 
pāa̍le̍ wānāa̍ su̍a̍ā le̍ Mɛ̄lɛ̄ka̍ wa̍ ā dīmu̍l nda̍ a̍ le̍ŋ o̍kɔ̄ɔ̄ māā dɛ̍nɛ̍ pa̍lāa̍ ō chō nda̍ 
tōlɔ̄ɔ̄ chōo̍ le̍ŋ lē fūūlu̍u̍. Le̍la̍ŋ kɔ̄lta̍ŋ lā lāāsi̍a̍ŋ nda̍ kpo̍u̍. 

5Le̍la̍ŋ du̍a̍ū tīīnda᷄ŋndo̍ o̍ wāna̍ nya̍ chīɛ̄ɛ̄li̍āŋndo̍ ni᷄ŋ te̍. Chāa̍ŋ nu̍m nya̍ 
nāāŋa᷅ŋndo̍ bɛ̍ɛ̍, ti̍i̍nda᷄ŋ ndu̍ le̍. La̍a̍ nu̍m bɛ̍ɛ̍, kɛ̄lɛ̄ŋgāā pɔ̍nɔ̍ nu̍m tē a̍ wa̍ sūɛ̍i̍ nāa̍ 
ndu̍ chu̍a̍ pɛ̍, ma̍nda̍ŋ le̍ nyɛ̄ ŋ̄ chō dīmi̍ wo̍. 

6A̍ te̍le̍ŋ ko̍ŋ, chūāūwāā wāŋ pīāāndūa̍a̍ ā chi᷅ ni̍ŋ fi̍nyāā ndāa̍ nyɛ̄ o̍ nyɛ̄ le̍. Ndu̍yɛ̍ 
chūāūwāā wāŋ lāāndūa̍a̍ ā sīmu̍l kālāa̍ ndāa̍, a̍ kālālɛ̍ɛ̍ya̍a̍ ndāa̍. Wāŋndo̍ o̍ ndu̍ 
pi̍la̍ lo̍ chi̍ɛ̍ī ni̍ŋ kpe̍e̍kpe̍i̍ ya̍a̍mɔ̍ɔ̍nɔ̍ ndɔ̄ɔ̍ ō fūlā ni̍ŋ ni̍. 

7Kɛ̍ ya̍ ya̍, I̍ cho̍ Mɛ̄lɛ̄ka̍ Ya̍a̍wɛ̄ɛ̄ tōfā. I̍ cho̍ Mɛ̄lɛ̄ka̍ chūm le̍ mbō bāŋa̍ ya̍. Mɛ̄lɛ̄ka̍ 
nūu̍ chō ya̍ dīōm tūēīyɔ̄ɔ̄. 

A̍ bāŋā Mɛl̄ɛk̄a̍ Ya̍a̍wɛɛ̄ ̄o̍ ba̍ŋa̍ niŋ̍ wa̍nāā ndūa̍a̍ wo̍ o̍kɔɔ̄ ̄

8Ya̍a̍mɔ̍ɔ̍wa̍a̍ nāa̍, lā du̍a̍a̍ŋ nya̍a̍le̍ le̍ nyɛ̄ pālāa̍ ko̍ma̍l na̍a̍ wo̍ le̍. Mi̍ chē bɛ̍ɛ̍ mi̍ ŋ̄ 
dēl, kɛ̍ ŋ̄ chō vɛ̄lɛ̄ chɔ̄nɔ᷄ŋ. Mi̍ chē bɛ̍ɛ̍ mi̍ ŋ̄ wā o̍ nyūmnda̍ŋ ni᷄ŋ te̍le̍ŋndo̍ ho̍ō ni̍, 
kɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ na̍a̍ vɛ̄lɛ̄ nyɛ̄ wa̍wo̍ŋndo̍ kē. 

9Ŋ̄ tōsa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍ Ya̍a̍wɛ̄ɛ̄ mbo̍ dūāūnu᷄ŋ tu̍mbe̍ a̍ na̍a̍, le̍la̍ŋ ŋ̄ chō 
dɛ̍nɛ̍ pa̍lāā o̍ tu̍si̍ na̍a̍ chōo̍ wo̍ bīūnɔ᷄ŋ ha̍a̍a̍, mbō lo᷄ o̍ ko̍ŋ mbō sūŋgū le̍ na̍a̍, 
ndu̍yɛ̍ mbō kīlu̍l ya̍a̍mɔ̍ɔ̍wa̍a̍ nāa̍ yāmɛ̍i̍ mbō tūsi̍ nda̍ nyɛ̄ pālāa̍ chōo̍ le̍ nyɛ̄ nda̍ 
tōsa̍l na̍a̍ wo̍. Ō chō na̍a̍ bāŋā, mbō hīŋ a̍ na̍a̍ o̍ nyɛ̄ wa̍wo̍ŋndo̍ ni᷄ŋ. 

10O̍ ko̍ŋ, ya̍a̍mɔ̍ɔ̍wa̍a̍ nāa̍ ā chō he̍ī chɔ̄ mī si̍ɔ̍mbu̍la̍ŋ lā bīī nda̍. Ya̍a̍mɔ̍ɔ̍wa̍a̍ nāa̍ 
ha̍ā ā chō na̍a̍ nyūnāa̍ āā, “Vɛ᷅ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō ma̍lā nya̍ le̍?” Kɛ̍ 
ya̍a̍mɔ̍ɔ̍wa̍a̍ nāa̍ ha̍ā, ŋ̄ chō chɔ̄ a̍ hɔ̄ltā nāāla̍ŋ pɛ̍ɛ̍ŋ, mɛ̄ɛ̍ nda̍ yām ni̍ŋ nda̍, mā 
kpāāti̍a̍a̍ nda̍ mɛ̄ɛ̍ nda̍ kpāātīāā nu̍a̍ā lōōlīo̍o̍ o̍ nɛ̄īla̍ŋ yɛ̍. 

11Wāŋnda̍ Chūlu̍sɛ̄lɛ̄m, bōōndi̍i̍ sāāsāla̍ nyāla̍ŋ lā mīīŋgū ni̍ŋ tāŋgūlɔ᷄ŋnde̍ ī chō 
ni᷅ŋ fūūlūūwo̍. A̍ te̍le̍ŋ ko̍ŋ, pɛ̄ŋgu̍la̍ būŋgɛ̄ī nyɛ̄i̍ lā chō hīōūwɔ̄ɔ̄ lāchī a̍ 
chɔ̄ɔ̄lɔ᷄ŋndo̍. 

12A̍ te̍le̍ŋ ko̍ŋ, wāŋnda̍ fūlā ni̍ŋ Āsi̍i̍līāā kūmbū pāa̍le̍ŋ lē chāŋ ndo̍, mi̍ ha̍ā fūla̍ 
I̍chi̍pī kūmbū pāa̍le̍ŋ lē dēl lo̍, mi̍ ha̍ā fūla̍ o̍ būŋgɛ̄i̍ ho̍lnu̍ŋ pi̍o̍o̍ Yūfi̍lu̍a̍tīī ve̍, mi̍ 
ha̍ā fūla̍ o̍ pēēla̍ mɛ̄ŋmā īhɛ᷄lla̍ cho̍ lēvīlta̍ŋ hōlnɔ᷄ŋndo̍, a̍ o̍ pēmbu᷄ŋ cho̍ la̍nda̍ŋ 
ndo̍ŋ, mā hīŋ le̍ nya̍ bɛ̄ɛ̄le̍ kīo̍o̍. 

13Kɛ̍ chi̍e̍ēŋndo̍ ho̍ō ō chō ītāmu̍ mbō sīmnu᷄ŋ mɛ̄ɛ̍ po̍llo̍ ō wā nu̍a̍ā yɛ̍, kāni̍ 
fo̍ndōle̍, le̍ yɔ̄ŋndā wɔ̍ɔ̍ŋndā wāŋnda̍ o̍ chi̍e̍ēŋndo̍ chōo̍ a̍ cho̍ tōsāa̍ la̍ŋ, le̍ dɛ̍nɛ̍ 
wɔ̍ɔ̍ŋ nda̍ chō tōsāa̍ wo̍. 

A̍ nyīɛɛ̍y̍īī Mɛl̄ɛk̄a̍ Ya̍a̍wɛɛ̄ ̄o̍ tu̍ii̍n̍ūŋ niŋ̍ Is̍ɔl̄ūɛi̍y̍a̍ ve̍ o̍kɔɔ̄̄ 
14Mɛ̄lɛ̄ka̍ Ya̍a̍wɛ̄ɛ̄, ma̍nda̍ wa̍nāā nūmnda̍, wānāā nūm pi̍la̍ hɛ̍li̍ wa̍, mɛ̄ɛ̍ wānā 
ma̍ndāā lāsāa̍ ō māndā nu̍a̍ā sāa̍ ndūa̍a̍ yɛ̍. Ā chō nda̍ pīlɛ̍ kpe̍e̍le̍ yo̍ndōo̍ ni᷄ŋ. 
Lɛ̄ŋndē tɔ̄lɔ̄ɔ̄la̍ŋ lā nāŋ nde̍ŋ lē chō nda̍ īkɛ̄i̍. To̍sa̍ mā mīīŋgu̍ mā kɔ̍ to̍sā wa̍lta̍ 
ndāla̍ īchīɛ̄ɛ̄la̍ŋ o̍ lɛ̄ŋndē kɛ̄ndɛ̄lē tɔ̄lɔ̄ɔ̄la̍ŋ lā nāŋ nde̍ŋ Ba̍sīāŋ a̍ Ki̍li̍a̍a̍dī māā 
pāāndū. 

15Mɛ̄lɛ̄ka̍ Ya̍a̍wɛ̄ɛ̄, chɔ̍m ka̍a̍ma̍ālā nūmnda̍ŋ mɛ̄ɛ̍ ŋ̄ chɔ᷄m ka̍a̍ma̍āla̍ŋ sīndɛ̄ bōndi̍i̍ 
ŋ̄ sōli̍ na̍a̍ I̍chi̍pī ve̍ yɛ̍. To̍sa̍ kɔ̄ndɔ̄fi̍lta̍ŋ māā pāāndū. 

16Tē lɛ̄ŋīī chēle̍ŋnde̍ ī chē he̍ī pɛ̍, mi̍ chē bɛ̍ɛ̍ mi̍ ī wā lɛ̄ŋīī kpāāyɛ̄ī bɛ̍ndū, kɛ̍ 
si̍ɔ̍mbu̍la̍ŋ lā chō nda̍ bīyɔ̄ɔ̄. Ā chō bāla̍ŋ hāndɔ᷄ŋ o̍ lāsōndō, ndu̍yɛ̍ mā kīnda̍ nīlā 
ndāla̍ŋ. 

17Ā chō lōōlīo̍o̍ dīo̍ a̍ lāsōndō māā lākɛ̄ū, ā chō ndu̍ dīo̍ mɛ̄ɛ̍ nyāā yōōmāa̍ ku̍ā ha̍ā 
o̍ dēmbōo̍ chōo̍ wa̍ ā dīā ndu̍ nu̍a̍ā yɛ̍. Ā chō fūlā o̍ fo̍ndāŋndā nda̍ bɛ̄ɛ̄ndi̍a̍a̍ ō 
kālā ka̍lā le̍ nda̍ māndāa̍ la̍ŋ mā hīŋ a̍ nyīīyāa̍. Sīōōŋīī bɛ̄ndūe̍i̍ chō nda̍ bīyɔ̄ɔ̄ a̍ 
Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nāa̍ mā hīŋ nāa̍ ndu̍ chu̍a̍. 

18O̍o̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ kūɛ̍ɛ̍nɛ̍ cho̍ yɛ̄ māā nūm? Mā ma̍l wānāā nūmnda̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ, nda̍ yɔ̍nūŋ māā wānāā nūm a̍ lo̍ ha̍ā yōōmū ma̍ wā māā 

nyɛ̄m ŋ̄kɛ̍ wa̍ ni̍. A̍ cho̍ wa᷅na̍ dɔ̍u̍nu᷄ŋ tu̍mbe̍, mī tu̍mbe̍ ko̍ŋ ō hīōū nu̍m o̍ kɔ̄l kɔ̄ɔ̄lī 
le̍ fɛ̍ɛ̍ŋ a̍ fɛ̍ɛ̍ŋ te̍. Kɛ̍ le̍ te̍le̍ŋ o̍ te̍le̍ŋ ā chō a̍ kɔ̄l kɛ̄ndɛ̄ le̍ na̍a̍ kāālā nūmndo̍ 
chɔ̄mndo̍. 

19 Ā chō vɛ̄lɛ̄ na̍a̍ īnyīɛ̍ɛ̍ tūīīnɔ᷄ŋ māā pāāndū. Ā chō yɔ̄ŋndā nāāla̍ wɔ̍ɔ̍ŋnda̍ŋ nɛ̄ī 
a̍ bɛ̄ŋgu̍, mā fa̍ŋa̍ na̍a̍ la̍ŋ chōo̍, mā vīōū la̍ŋ o̍ Pēe̍ Mɛ̄ŋmā Īhɛ᷄llo̍ ni᷄ŋ pɔ̍. 

20 Ā lō ni̍ŋ o̍ lēdīōm a̍ wāŋnda̍ I̍sɔ̄lūɛ̄ī, mā hīōū lāchī a̍ wānāā nūmnda̍ kāālāa̍ le̍ 
te̍le̍ŋ o̍ te̍le̍ŋ, nda̍ yɔ̍nūŋ māā wānāa̍ fu̍la̍ o̍ pūlāle̍ E̍bīlāha᷅mnde̍ŋ chōo̍ wa̍ ni̍, mɛ̄ɛ̍ 
ŋ̄ chūe̍l fi̍nyāā nāā ma̍māa̍ būŋgɛ̄i̍ sīndɛ̄ yɛ̍. 

Nāhu᷅m 

Nāhu᷅m 1 

1Yōōŋgū Mɛ̄lɛ̄ka̍ ke̍ Nāhu᷅m, wānā wa̍ā Ɛ̄li̍kɔ̍ɔ̍sī chi̍e̍e̍ o̍ yi̍lāŋndo̍ ni᷄ŋ a̍ Ni̍ni̍vɛ̄ɛ̄ 
o̍kɔ̄ɔ̄ wo̍. 

Mɛl̄ɛk̄a̍ Ya̍a̍wɛɛ̄ ̄dɔɔ̍n̍u᷄ŋ tu̍mbe̍ a̍ wāŋnda̍ Nin̍iv̍ɛɛ̄ ̄
2Mɛ̄lɛ̄ka̍ Ya̍a̍wɛ̄ɛ̄ pāŋālāa̍ pīla̍, o̍ chɛ᷅l mī wānā so̍o̍lu̍u̍ nyɛ̄ o̍ nyɛ̄ chēle̍ŋ te̍ mɛ̄ɛ̍ 
ndu̍. Wānāa̍ si̍mūl ndu̍ wa̍, mbō tūsi̍ nda̍ nyɛ̄ pālāa̍ chōo̍. Tē ō dɔ̄ɔ̄nu᷄ŋ tu̍mbe̍ pɛ̍, 
nyɛ̄ pālāa̍ o̍ tu̍sī nda̍ chōo̍ le̍ nyɛ̄ nda̍ tōsa̍ wo̍ ni̍. 

3Mɛ̄lɛ̄ka̍ Ya̍a̍wɛ̄ɛ̄ cho̍ wa᷅na̍ dɔ̍ɔ̍nu᷄ŋ tu̍mbe̍ chɔ̍ chɔ̍ le̍. Kɛ̍ ndu̍yɛ̍, wāna̍ kpāāyā 
bɛ̍ndōo̍ o̍ cho̍ ni̍. Wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍, nyɛ̄ pālāa̍ o̍ tu̍sī nda̍ chōo̍ ni̍. 
Tē ō wa̍ kɔ̄la̍ŋ pɛ̍, hūēīyīī kālɛ̄i̍ su̍ŋgū hɔ᷅ŋndo̍ ve̍, pēlūŋ ndɔ̄ɔ̍ŋ chu̍ndo̍o̍ chūa̍a̍ 
mbō kūmbū kpu̍. 

4Ō dīmu̍l pɛ̍ pe̍ē bɛ̍ndōo̍ āā, “Ve̍la̍, ō vēla̍ sɛ̍ɛ̍ŋ.” Mbō vēēli̍a̍a̍ pēēla̍ bɛ̄ndūla̍ŋ. O̍ 
ko̍ŋ kɔ̍ɔ̍lī, mbō vēēsi̍a̍a̍ yōndōo̍ o̍ tāndā Ba̍sīāŋndo̍ ni᷄ŋ, a̍ Pēmbīī Ka̍mɛ̄lve̍. Bīltā 
lā pe̍e̍ŋge̍la̍ŋ. 

A̍ nyɛ̄ o̍ nyɛ̄ pūīyāā o̍ Pēmbīī Le̍ba̍nɔ̄ŋnde̍ chōo̍, mī lā vēēsi̍a̍a̍ kpo̍u̍. 

5Tē Mɛ̄lɛ̄ka̍ Ya̍a̍wɛ̄ɛ̄ wa̍ kɔ̄la̍ŋ pɛ̍, pēmbūŋ bɛ̄ndo᷄ŋ kpo̍u̍ kɔ̄la̍ŋ a̍ nyīīyāa̍ ndu̍ lāchī, 
ndu̍yɛ̍ mī pēmbūŋ pɔ̄mbɔ᷄ŋ ŋ̄ tēēŋgīāā. Tē ō fūla̍ pɛ̍, lɛ̄ŋnde̍ŋ nyīīyāa̍, O̍ ko̍ŋ kɔ̍ɔ̍lī, 
chi̍e̍ēŋndo̍ mbō hīīlu̍ŋ, mī wāŋnda̍ nyīīya̍ a̍ sīōōŋīī bɛ̄ndūe̍i̍. 

6Tē ō dɔ̄ɔ̄nu᷄ŋ tu̍mbe̍ pɛ̍, wānā o̍ wānā lo᷅ yo̍o̍mū le̍. Tē ō tūūlu̍ kɔ̄l pɛ̍, wānā o̍ wānā 
lo᷅ yo̍o̍mū le̍. Kāni̍ fo̍ndōle̍, mɛ̄ɛ̍ yīŋnde̍ŋ lē wā nu̍a̍ā yɛ̍, le̍nde̍ kɔ̄l ndɔ̄ tu̍ūwo̍ chō 
ni̍. Tē ō tūūlu̍ kɔ̄l pɛ̍, pōūta̍ŋ tɛ̄ɛ̄ndīa̍a̍. 

7Mɛ̄lɛ̄ka̍ Ya̍a̍wɛ̄ɛ̄ o̍ cho̍ wānā kɛ̍ndɛ̄. 

Ō māndā wa̍nāā ndūa̍a̍ o̍ te̍le̍ŋ nyɛ̄ pālāa̍ ni᷄ŋ. Mbō mānda̍ wānāa̍ du̍a̍ū ti̍i̍nda᷄ŋ 
ndāa̍ o̍ ndu̍ ni̍ŋ nda̍. 

8Kɛ̍ ya̍a̍mɔ̍ɔ̍wa̍a̍ ndūa̍a̍ nda̍ nda̍, mɛ̄ɛ̍ mɛ̄ŋmā hūna᷄ŋ mā hu᷅ŋ nu̍a̍ā o̍ lē pīlɛ̍ ni᷄ŋ a̍ 
kpāāyā bɛ̍ndōo̍ mī mā tɛ̄ɛ̄mbu̍u̍ nyɔ̄ɔ̍ŋ yɛ̍, le̍nde̍ o̍ cho̍ hūnɔ̄ɔ̄ chīī a̍ nda̍ ni̍. 

Ō chō nda̍ yɔ̄ŋ chi̍e̍e̍ pīɔ̍m. 

9Nya̍ cho̍ ha̍ā Mɛ̄lɛ̄ka̍ Ya̍a̍wɛ̄ɛ̄ de̍fo̍o̍ yīīlūllo̍ wa̍, 

ō chō hūnɔ̄ɔ̄ chīī a̍ nya̍ le̍ pi᷅lɛ̍ kpe̍, 

ō pe̍ī ni̍ŋ di̍i̍ŋ ndɔ̄ɔ̍ le̍. 

10Kāni̍ fo̍ndōle̍, mɛ̄ɛ̍ yɔ̄ɔ̍ŋ ŋ̄ wā nu̍a̍ā ŋ̄ sāāmba᷅ŋ yɛ̍, le̍nde̍ wāŋnda̍ ha̍ā ā chō wā 
ni̍. Mɛ̄ɛ̍ wāŋnda̍ ā kōl nu̍a̍ā mūɛ̄īya̍ŋ mi̍ mā bīī nda̍ yɛ̍, le̍nde̍ nda̍ wā ni̍ŋ ni̍. Ā chō 
hūnɔ̄ɔ̄ wā ā tɛ̄ɛ̄mbāā mɛ̄ɛ̍ yīŋnde̍ŋ lē lūām nu̍a̍ā bīl vēsɛ̍i̍yo̍ yɛ̍. 

11Wānā cho̍ nya̍ tɛ̄ɛ̄ŋ, nya̍ wāŋnda̍ Ni̍ni̍vɛ̄ɛ̄, mbo̍ nɔ̄ tūūlā wɔ̄ɔ̍ŋnda̍ŋ, mbo̍ yīī 
Mɛ̄lɛ̄ka̍ Ya̍a̍wɛ̄ɛ̍ de̍fe̍ wɔ̍ɔ̍ŋndo̍. 

12Nya̍ wāŋnda̍ Chu̍dā, nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍, Ō dīmi̍ āā, “Mi̍ chē 
bɛ̍ɛ̍ mi̍ wāŋnda̍ Āsi̍i̍līāā a̍ nɔ᷅ kpāāyāa̍ ta̍u̍, ndu̍yɛ̍ mi̍ chē bɛ̍ɛ̍ ma̍ wā ku̍ndā bɛ̄ndōo̍, 
kɛ̍ ā chō hūnɔ̄ɔ̄ nda̍ tɛ̄ɛ̄mbūū mī chi̍i̍ a̍ nda̍. Mi̍ chē bɛ̍ɛ̍ mi̍ tu̍sī nya̍ nyɛ̄ pālāa̍ chōo̍ 
pa̍a̍ndū ni̍, kɛ̍ I̍ cho̍ lɛ̍ nya̍ nyɛ̄ pālāā tūsī chōo̍ le̍. 

13Kɛ̍ bōōnde̍i̍ he̍ī ni᷅ŋ I̍ cho̍ kpɛ̍ɛ̍la̍ nda̍ a̍a̍ be̍ŋi̍ nya̍ la̍ŋ yīmī, mī ki̍li̍ yɔ̄lɔ᷄ŋ nda̍ a̍a̍ 
ba̍i̍yi̍a̍a̍ nya̍ wo̍ŋ.” 

14Sāwa̍ Mɛ̄lɛ̄ka̍ Ya̍a̍wɛ̄ɛ̄ dɔ̄ū a̍ nya̍ wāŋnda̍ Āsi̍i̍līāā o̍kɔ̄ɔ̄ wo̍ cho̍ ho̍ō ni̍, ō dīmi̍ āā, 
“Wānā o̍ wānā lo᷅ ni̍ŋ o̍ pūlāle̍ nyāle̍ŋ chōo̍ o̍ to̍sā mī dīōlā nyāla̍ŋ lā hīōū lāchī a̍ 
wāa̍ le̍. Nyɛ̄m nya̍ tōōsi̍a̍a̍ mi̍ lā chūā mu̍ŋ māā mɛ̄lɛ̄ka̍a̍ nyā, mi̍ ŋ̄ wā o̍ chīɛ̄īlā nyā 
la̍ŋ ni᷄ŋ ndo̍ŋ, I̍ cho̍ mu̍ŋ tɛ̄ɛ̄mbūū. I̍ cho̍ sɛ̄īyo̍ tōūwɔ̄ɔ̄ le̍ nya̍ hūnɔ̄ɔ̍ chɔ̄ɔ̍ lēni᷄ŋ. 
Kāni̍ fo̍ndōle̍, lā chō wānāā dɛ̍nɛ̍ wɔ̍ɔ̍ŋāā bɛ̄ndū.” 

15Wāŋnda̍ Chu̍dā, lā tōfa̍ wɔ̍ o̍ pēmbēi̍ chōo̍, ki̍i̍la̍nɔ̍ɔ̍ chō hūnɔ̄ɔ̍ a̍ yōōŋgū kɛ̄ndɔ̄ɔ̍. 
O̍ chō hūnɔ̄ɔ̄ a̍ yōōŋgōo̍ āā, “Wāŋnda̍ Āse̍e̍līāā a̍ sɔ̍la̍ yōmɔ̄ɔ̍.” Le̍la̍ŋ wāŋnda̍ 
Chu̍dā, lā bīi̍ bɔ᷅ŋa᷅ŋndā nya̍ bīī le̍ Mɛ̄lɛ̄ka̍ sōōlūūwo̍, a̍ dīo̍la̍ŋ nda̍ŋ. Lā pēēlu̍ 
būŋgɛ̄ī nya̍ chūe̍l Mɛ̄lɛ̄ka̍ īkālā ka̍lā ve̍. Kāni̍ fo̍ndōle̍, Āse̍e̍līāāŋāā yɔ̄ŋ wɔ̄ɔ̍ŋnda̍ 
ha̍ā, ā de᷅l lɛ̍ nya̍ chōo̍ ō lɛ̄ŋndē nyāle̍ŋ ni᷅ŋ fɛ̍ɛ̍ŋ fɛ̍ɛ̍ŋ te̍. Nda̍ kpo̍u̍ ā tɛ̄ɛ̄mbāā nda̍ 
chō ni᷅ŋ ni̍. 

Nāhu᷅m 2 

A̍ mɛɛ̄ ̍Ya̍a̍mɔɔ̍w̍a̍ de᷄l Nin̍iv̍ɛɛ̄ ̄chōo̍ ma̍ yām ndu̍ yɛ ̍o̍kɔɔ̄ ̄
1Wāŋnda̍ Ni̍ni̍vɛ̄ɛ̄, ya̍a̍mɔ̍ɔ̍wa̍a̍ cho̍ chi̍e̍e̍ nya̍a̍ pīɔ̄lɔ̄ɔ̄ wa̍ hīŋ. Lā kɛ̄si̍ so̍vɛ̄i̍ya̍ o̍ 
fo̍ndālā ndāla̍ŋ o̍ sāāsa̍ ba̍lu̍ chi̍o̍o̍ wo̍ chōo̍ mā wa̍ mɛ̄ŋgɛ̄lāa̍. Lā mānda̍ nɛ̍i̍ he̍l 
chi̍e̍e̍ wo̍. Lā bɛ̄ɛ̄ndi̍a̍ŋ. Lā chu̍u̍ŋgi̍a̍a̍ so̍vɛ̄i̍ya̍ le̍ chɔ̄ūwo̍. 

(2Ya̍a̍mɔ̍ɔ̍wa̍ nda̍ a̍a̍ de̍l I̍sɔ̄lūɛ̍i̍ya̍ chōo̍ ma̍ pūŋgā nyɛ̄m ndāa̍ŋ a̍ wāŋta̍ndā. Kɛ̍ 
Mɛ̄lɛ̄ka̍ Ya̍a̍wɛ̄ɛ̄ ō cho̍ ni᷅ŋ tōsā mī I̍sɔ̄lūɛ̄ī mi̍i̍ŋgu̍ ō kɛ̄ndɛ̄ māā pāāndū.) 

3So̍vɛ̄i̍ya̍a̍ ndūa̍a̍ hi᷅ŋ nda̍, nyɛ̄lā kālā ka̍lālā nda̍ bīī o̍ lābā le̍ nda̍ māndāa̍ la̍ŋ lā 
sīɔ̄ŋi̍. Nyɛ̄la̍ cho̍ nda̍ lēkɔ̄ɔ̍ la̍ŋ bɛ̍ɛ̍ lā sīāŋā. Ā bɛ̄ɛ̄ndi̍a̍ŋ le̍ sɔ̍ŋgɔ̄ɔ̍. Wānā che᷅ nyɛ̄lā 
ndāla̍ nya̍a̍na᷄ŋnda̍ŋ īyēlēŋgi̍ ye̍lēŋgi̍e̍i̍ pɛ̍ āā yīŋnde̍ŋ ni̍. Su̍a̍ā ndāa̍ chɔ̄ūwa̍ ā chō 
ni᷅ŋ ā bɛ̄ɛ̄ndīa̍ŋ le̍ sɔ̍ŋgɔ̄ɔ̍, īfi̍li̍mū fi̍li̍mūe̍i̍ tu̍ŋ nda̍ chō ni᷅ŋ ni̍. 

4Nyɛ̄lā ndāla̍ nya̍a̍na᷄ŋnda̍ŋ lā chō nyāānɔ᷄ŋndo̍ o̍ nɛ̄īla̍ŋ. Lā chō hēēlōo̍ mī lā tūūsū 
o̍ fo̍ndāŋnda̍ ba̍lu̍ Ni̍ni̍vɛ̄ɛ̄ la̍ŋ. Wānā che᷅ la̍ŋ dīōndɔ̄ɔ̍ īyēlēŋgi̍ ye̍lēŋgi̍e̍i̍ pɛ̍ āā 
yīŋnde̍ŋ ni̍. Wānā che᷅ īfi̍li̍mū fi̍li̍mūī la̍ cho̍ ve̍ pɛ̍, āā nyɛ̄ ŋūāla̍lɛ̍ī lē ta᷅ŋ ndo̍ ni̍. 

5Ā vēēlu̍ so̍vɛ̄i̍ya̍a̍ ndāa̍ nāa̍ pi᷅lɛ̍, ā chō kɔ̄la̍ŋ a̍ dēlīo̍o̍ mā chāŋ. Ā kūɛ̄ a̍ kīlta̍ŋ o̍ 
sāāsa̍ ba̍lu̍ chi̍o̍o̍ wo̍. Ā sīmi̍ nyɛ̄la̍ ma̍ndā sa̍a̍sāa̍ la̍ŋ o̍ sāāsāa̍. 

6Ā kūūmbu̍u̍ fo̍ndāŋndā nda̍ kānda̍ mɛ̄ŋnda̍ŋ nda̍ŋ. Wānāa̍ cho̍ o̍ chīɛ̄ī māsā 
bɛ̍ndōo̍ ni᷄ŋ nda̍ ā pɛ̄ a̍ sīōōŋnde̍. 

7Ā bīī la̍nɔ̍ɔ̍ māsāa̍, ā yūŋga̍ ndu̍ mā wā kɔ̄la̍ŋ a̍ ndu̍. Bu̍ɛ̍i̍yāā ndūāā la̍a̍ndūa̍a̍ ā 
chō cha᷄ŋnda̍ŋ, ā bīīnu᷄ŋ kɔ̍mɔ᷄ŋ a̍ mɔ̍nɛ̍i̍. 

8Mɛ̄ɛ̍ mɛ̄ŋnda̍ŋ mā būlī nu̍a̍ā kāndāa̍ mī mā wa̍ hīōūwɔ̄ɔ̍ yɛ̍, le̍nde̍ wāŋnda̍ chō 
fūlāa̍ Ni̍ni̍vɛ̄ɛ̄ ni̍ mā nyāānūŋ. Wāŋnda̍ chō nda̍ vēēlōo̍ a̍ mākɔ̄ɔ̄ āā, “Lā si̍m! Lā 
si̍m” Kɛ̍ wānā o̍ wānā mu̍līŋ a̍ mākɔ̄ɔ̄ mbō si᷄m te̍. 

9Lā pūŋga̍ ka̍ni̍ŋ hu̍mbo᷄ŋ! Lā pūŋga̍ ko̍o̍līi̍yo̍ŋ. Ni̍ni̍vɛ̄ɛ̄ cho̍ ō pīāā a̍ nyɛ̄m kɛ̄ndɔ᷄ŋ 
ta̍u̍ ta̍u̍. 

Ō nɔ̄ nyɛ̄m ba̍ā kāla᷄ŋ su̍u̍ o̍ su̍u̍. 

10Ni̍ni̍vɛ̄ɛ̄ ta̍mbu̍, ō pīɔ̍l, ō lo̍ pɔ̄m. Kɔ̄lta̍ŋ lā lāāsi̍a̍ŋ wa᷅ŋnda̍ ni᷄ŋ. Wūla̍ŋ lā chō nda̍ 
nyīīyāa̍ pi̍ā pīā a̍ sīōōŋnde̍. Yōōmūa̍ŋ mā fūla̍ nda̍ po̍. Sīōōŋnde̍ bīī nda̍ bīyɔ̄ɔ̍ pīla̍. 

11Ni̍ni̍vɛ̄ɛ̄ a̍ wa̍ māwāā pāāndū māā būūlu̍ lākpɔ̍kūŋ. 

A̍ wa̍ māwāā māā būūlu̍ lākpɔ̍kūŋāā fɔ̍ŋndu̍a̍a̍ ā wa̍ wo̍. Tē kpɔ̍kūŋndo̍ bīī vīsīo̍o̍ 
pɛ̍, nāa̍ o̍ chu̍ū chu̍a̍u̍wāā ndūa̍a̍ wa̍. 

A̍ wa̍ māwāā māā nāa̍ kpɔ̍kūŋāā chūāūwa̍ ā wā nyɛ̄ o̍ nyɛ̄ yɔ̍nūŋ a̍ nda̍ le̍ wa̍. Kɛ̍ 
Ni̍ni̍vɛ̄ɛ̄, vɛ̄ɛ̍nɛ̍ ŋ̄ chō yɛ̄ ni᷅ŋ hāū? 

12Lɔ̍ɔ̍ o̍ lɔ̍ɔ̍ kpɔ̍kūŋndo̍ vīsīa̍a̍ bīyɔ̄ɔ̍ mbō chūu̍ chūāūwāā ndūa̍a̍. 

Ō de᷄l pɛ̍ vi̍sīo̍o̍ chōo̍ ō yēm ndu̍ kɛ̄se̍i̍ ō chūu̍ la̍nɔ̍ɔ̍ a̍ chūāūwāā ndūa̍a̍. Mbō bīī 
mbō pēēlu̍l chūāā ndūa̍a̍ vīsīŋ vīsīāā o̍ bi̍ī ya̍ o̍ būūlōo̍ ni᷄ŋ cha̍. 

13Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ Kpu̍lu̍ŋgūma̍ bɛ̄ndōo̍ dīmi̍ āā, “Wāŋnda̍ Ni̍ni̍vɛ̄ɛ̄, I̍ 
cho̍ sɔ̍ŋgā a̍ nya̍. I̍ cho̍ nyɛ̄lā nyāla̍ nya̍a̍na᷄ŋnda̍ŋ lūmī. I̍ cho̍ tōsā mā dīu̍ chūāūwāā 
nyāa̍ a̍ mɔ̄ɔ̄ŋ fāŋndo̍ŋ. Nyɛ̄ o̍ nyɛ̄ nya̍ pōōndi̍a̍a̍ wāŋnda̍ o̍ lābā, I̍ cho̍ tōsā mā 
pōōnda̍ nya̍ mu̍ŋ o̍ lābā kpo̍u̍. Ndu̍yɛ̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ lā vi᷅m ndɛ̍ o̍ ki̍i̍la̍nɔ̍ o̍ lēlɛ̄ŋ 
ni᷄ŋ lē nyɛ̄ o̍ nyɛ̄ le̍.” 

Nāhu᷅m 3 

1Kpūndɛ̍ bɛ̄ndōo̍ wā ni̍ŋ le̍ chi̍e̍e̍ di̍u̍ ho̍ō wāŋndā chīe̍e̍ya̍ dīū bɛ̄ndōo̍ wo̍, chi̍e̍e̍ 
cho̍ ho̍ō ō pīāā a̍ wānāā lāchōōwāa̍, ndu̍yɛ̍ mbo̍ wā ō pīāā a̍ nyɛ̄m ya̍a̍mɔ̍ɔ̍wa̍ ā 
pūŋgā ni̍ŋ mā kūɛ̄nu᷄ŋ a̍ mu̍ŋ ndo̍. 

2Lā tūe̍i̍ yɔ̍ kpa̍tōōve̍ dēlɔ̄ɔ̍ īpākāŋ pākāŋnde̍. Nyɛ᷅lā ndāla̍ nya̍a̍na᷄ŋnda̍ŋ lā chō 
kɔ̄la̍ŋ a̍ īdīkī dīkīe̍i̍. Lā chō īkpa̍fō kpa᷅fu̍e̍i̍ a̍ wāŋnda̍. Su̍a̍a̍ chō hūūlōo̍ īkūbū 
kūbūe̍i̍. 

3Pūa̍a̍ cho̍ o̍ su̍a̍a̍ chōo̍ wa̍ ā chō su̍a̍ā ndāa̍ kīndɔ̄ɔ̍ kpe̍e̍kpe̍i̍. Lā tōfa̍ wɔ̍ mɔ̍ɔ̄ŋ 
ya̍a̍mɔ̍ɔ̍wa̍ chō sɔ̍ŋgɔ̄ɔ̍ wo̍ŋ, a̍ ba̍lta̍ nda̍ chō wūūwo̍ la̍ŋ ī pi̍li̍kū pi̍li̍kūe̍i̍ o̍ pāa̍le̍ŋ. 

Wāŋ vīlɛ̍i̍ya̍ chō ni᷅ŋ be̍mbe̍la̍ bɛ̄ndūla̍ŋ. Wānā chi̍ī nda̍ chɔ̄m te̍. Ā chō kēīyo̍ bōŋī 
bōŋīo̍o̍ o̍ nda̍ mā hīāū. 

4Ni̍ni̍vɛ̄ɛ̄, ka̍ālā nūmnda̍ŋ, lā chō māchūāā mɛ̄ɛ̍ wānā la̍nɔ̍ ti̍a̍māa̍ 

ō tōōsīāŋ nu̍a̍ā tōōsīa̍ŋ kɛ̍ndɔ̄ɔ̍, o̍ ko̍ŋ kɔ̍ɔ̍lī, mbō yīi̍ kōo̍wa̍ŋ le̍ mī pūa̍a̍ lūɛ̄ī ndu̍ 
hɔ̄lte̍ŋ yɛ̍. Ndu̍yɛ̍ le̍nde̍ ko̍ni̍ ŋ̄ tōsa̍ a̍ lɛ̄ŋīi̍ wa̍ nu̍m o̍ bā bɛ̄ŋgu̍ ve̍ ni̍. Mɛ̄ɛ̍ pūa̍a̍ wa᷅ 
ha̍ā a̍ wāŋ lāāndūāā tīāmāa̍ wa̍ ā fāŋāŋ nu̍a̍ā o̍ nɛ̄i̍ tōnya̍a̍ chōo̍ yɛ̍, le̍nde̍ ŋ̄ tōsa̍ 
ni̍, mi̍ lɛ̄ŋīī ŋ̄ wa̍ chōo̍ ve̍ ī fāŋa᷄ŋ o̍ nɛ̄i̍ tōnya̍a̍ chōo̍. 

5Kɛ̍ ndu̍yɛ̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ ō dīmi̍ āā, “Ni̍ni̍vɛ̄ɛ̄, I̍ cho̍ sɔ̍ŋgā 
a̍ nūm. I̍ cho̍ nu̍m bīyɔ̄ɔ̄ mɛ̄ɛ̍ nda̍ bīī nu̍a̍ā wānā la̍nɔ̍ ti̍a̍māa̍ yɛ̍. I̍ cho̍ tōsa̍ mā tūl 
la̍si̍ɔ̍mbu̍ lɛ᷅ŋnde̍ kpo̍u̍ o̍ hɔ̄l mɛ̄ɛ̍ nda̍ yūŋgā nu̍a̍ā wānā la̍nɔ̍ ti̍a̍māa̍ wāŋnda̍ o̍ hɔ̄l 
lɛ̍. 

6I̍ cho̍ nu̍m nyɛ̄m nɔ̄ɔ̄lɛ̍i̍yo̍ŋ wūū chōo̍, mī si̍ɔ̍mbu̍la̍ bɛ̄ndūla̍ŋ lā bīī nu̍m, mɛ̄ɛ̍ nda̍ 
wūū nu̍a̍ā wānā la̍nɔ̍ ti̍a̍māa̍ nyɛ̄m nɔ̄ɔ̄lɛ̍i̍yo̍ŋ chōo̍ le̍ ndu̍ si̍ɔ̍mbu̍la̍ŋ tūsīo̍o̍ yɛ̍. I̍ 
cho̍ tōsā mī wāŋnda̍ kpo̍u̍ a̍ hi᷅ŋ le̍ nu̍m nūa̍a̍. 

7Wānā o̍ wāna̍ chɔ̍ nu̍m, fāŋa᷄ŋndo̍ o̍ fa̍ŋāŋ nu̍m īkɛ̄i̍ ni̍. Ā chō dīmī āā ‘Mbɔ̄ 
Ni̍ni̍vɛ̄ɛ̄ pi̍ɔ̍l. Nyīɛ̍ɛ̍yīī bi̍ī wa̍nā o̍ wānā le̍ nūm te̍ Ni̍ni̍vɛ̄ɛ̄. Wānā o̍ wānā cho̍ mbō 
nyɔ̄ɔ̄lu̍ nu̍m, kɔ̄llo̍ ni᷄ŋ te̍.’ ” 

8Ni̍ni̍vɛ̄ɛ̄, ā nɔ̄ o̍ kɔ̄l māā a̍ bɛ̍nda̍ ma̍ hīāū Ti̍bi̍sī, o̍ wa̍ ō tāŋgūlāā Na̍īl kɔ̄ŋgɔ̍ wo̍? 
Chi̍o̍o̍ ho̍ō wa̍ ō bālāā a̍ mɛ̄ŋnda̍ŋ le̍ ndu̍ māndāa̍ le̍ ya̍a̍mɔ̍ɔ̍wa̍. Mɛ̄ɛ̍ nda̍ tāŋgūl 
nu̍a̍ā sāāsā ka̍lā ka̍lāa̍ le̍ chi̍o̍o̍ māndāa̍ yɛ̍, le̍nde̍ mɛ̄ŋnda̍ŋ mā wa̍ mā bālāā Ti̍bi̍sī 
ni̍. 

9Ti̍bi̍sī o̍ bā bɛ̄ŋgu̍ lɛ̄ŋndē I̍chi̍pīle̍ŋ lē wa̍ ni̍. Ndu̍ o̍ bā bɛ̄ŋgu̍ Īto̍o̍pīāā o̍ wa̍ ni̍. 
Kpāāya̍ chi̍o̍o̍ ho̍ō ndu̍ o̍o̍ nɔ̍ la̍mɛ̍ɛ̍lu̍ le̍. Wānāā ndūāā ma̍lāa̍ wa̍ lɛ̄ŋndē Pu̍tīle̍ŋ 
a̍ lɛ̄ŋndē Li̍bīāāle̍ŋ ni̍. 

10Kɛ̍ a̍ ko̍ŋ kpo̍u̍, mi̍ ya̍a̍mɔ̍ɔ̍wa̍ bīī wāŋnda̍ Ti̍bi̍sī, ma̍ kūā a̍ nda̍ o̍ bīyɔ̄ɔ̍ ni᷄ŋ. Ma̍ 
bālū chūāūwāā ndāa̍ dīūwo̍ o̍ bɛ̍ɛ̄la̍ŋ kpo̍u̍, ō nda̍ bīī ko̍ ā vīɔ̄l ndu̍ o̍ pōūwo̍. Mi̍ 
ya̍a̍mɔ̍ɔ̍wa̍ bīī wānāā ndāā ba̍nāa̍, ma̍ wūū kōo̍ŋ le̍ nda̍ pīɔ̄ūvi̍āŋ ndo̍. Ma̍ kūā a̍ 
nda̍ o̍ yɔ̄lɔ᷄ŋ. 

11Ni̍ni̍vɛ̄ɛ̄, nūm bɛ̍ɛ̍ ā chō hūnɔ̄ɔ̄ yɔ̄nɔ᷄ŋ mɛ̄ɛ̍ mūɛ̄īya̍ŋ mā bīī nu̍a̍ā wāŋndo̍ yɛ̍. Ā 
chō wo̍ū. Ā chō hūnɔ̄ɔ̄ fo̍ndāa̍ nūūvīāā le̍ mā vēŋnu᷄ŋ ya̍a̍mɔ̍ɔ̍wa̍a̍ nu̍mnda̍. 

12Nūm Ni̍ni̍vɛ̄ɛ̄, sāāsāla̍ ba̍lu̍ nu̍m le̍ nu̍m māndāa̍ la̍ŋ, lā cho̍ nyɛ᷅ o̍ nyɛ̄ le̍ 
ya̍a̍mɔ̍ɔ̍wa̍a̍ cho̍ hūnɔ̄ɔ̍ wa̍ le̍. Ya̍a̍mɔ̍ɔ̍wa̍ chō la̍ŋ hūnɔ̄ɔ̄ pēsi̍ pēsī o̍ bɛ̍ɛ̍ bɛ̍ɛ̍ŋ ni᷄ŋ 
mɛ̄ɛ̍ yɔ̄m nda̍ vēēlū āā fi̍kīi̍yo̍ wo̍ ō dīū nu̍a̍ā tē ā hīīlu̍u̍ ndɔ̍ɔ̍ ndu̍ pɛ̍ mā chīɛ̄ɛ̄lu̍ŋ 
yɛ̍. 

13Wāŋnda̍ Ni̍ni̍vɛ̄ɛ̄, so̍vɛ̄i̍ya̍a̍ nyāa̍, sɔ̍ŋgɔ̍ wāŋ lāāndūa̍a̍ ko̍ni̍ nda̍ chō ni᷅ŋ ni̍. Nyɛ̄ 
o̍ nyɛ̄ cho̍ mbō hāu̍ ya̍a̍mɔ̍ɔ̍wa̍a̍ nyāa̍ nɛ̄īyo̍ mā kɛ̄ɛ̍ lūɛ̄īyɔ̄ɔ̄ o̍ lɛ̄ŋndē nyāle̍ŋ ni᷄ŋ 
te̍. Ndu̍yɛ̍ su̍lu̍ku̍lā nya̍ kīīndīa̍a̍ dīōlā sāāsāla̍ nyāla̍ŋ nda̍ŋ lā chō hūnɔ̄ɔ̄ ŋɔ̄. 

14Lā na᷄ŋ pɔ̍ɔ̍ mɛ̄ŋnda̍ŋ mī lā kɛ̄si̍, kāni̍ fo̍ndōle̍, ya̍a̍mɔ̍ɔ̍wa̍a̍ nyāa̍ ā chō nya̍ hūnɔ̄ɔ̄ 
dɔ̄wɔ̄ɔ̄ o̍ pi̍ŋndo̍ ni᷄ŋ. Lā līnda̍ pu̍u̍lōo̍, lā nīɔ̍u̍ ndu̍ mī lā lɔ̄ɔ̄ kpi̍līki̍o̍ŋ, mī lā tōōsi̍a̍a̍ 
sāāsāla̍ nyāla̍ ka̍lā ka̍lāla̍ŋ nyɛ̄ kɛ̄ndɛ̄ kɛ̍ndɛ̍ī. 

15Kɛ̍ mɛ̄ɛ̍ mɛ̄ɛ̍ nya̍ tōsa̍, ya̍a̍mɔ̍ɔ̍wa̍ chō hūnɔ̄ɔ̄ Ni̍ni̍vɛ̄ɛ̍ lōmɔ̄ɔ̍ mā dīu̍ nya̍ o̍ sɔ̍ŋgɔ̄ɔ̍ 
ni᷄ŋ. Mɛ̄ɛ̍ so̍o̍nu̍a̍a̍ ā tɛ̄ɛ̄mbūū nu̍a̍ā tɔ̄lɔ̄ɔ̍ yɛ̍, le̍nde̍ ya̍a̍mɔ̍ɔ̍wa̍ chō nya̍ tɛ̄ɛ̄mbūū ni̍, 
mā chīi̍ nya̍ mɛ̍u̍. Le̍la̍ŋ, lā kūi̍i̍ mī lā wa̍ fāŋgā māā lāso̍o̍nɔ̍. Lā kūi̍i̍ māā 
lākāmbālā. 

16Lā tōsa̍ mi̍ wānāā nyāa̍ lēyākūa̍a̍ ā kūī ma̍ hīāū lōo̍ŋ chōo̍ cho̍o̍. Kɛ̍ ā pūŋga̍ nya̍ 
ma̍ mɛ̄ī lɛ̄ŋnde̍ŋ fo̍ndō, mɛ̄ɛ̍ so̍o̍nu̍a̍a̍ ā chīī nu̍a̍ā tɔ̄lɔ̄ɔ̄la̍ŋ tɛ̄ɛ̄mbūū mā pīɔ̍l lɛ̍. 

17So̍vɛ̄i̍ya̍a̍ nyāa̍ ā chō fāŋgā māā lāso̍o̍nɔ̍. Mɛ̄ɛ̍ so̍o̍nu̍a̍a̍ ku̍ndāa̍ ā chāl nu̍a̍ā o̍ 
sāāsāla̍ŋ chōo̍ a̍ te̍le̍ŋ hūēīye̍, kɛ̍ tē pāa̍le̍ŋ lē fūla̍ dɔ̍ɔ̍ pɛ̍ mī hūēīye̍ kīōlu̍ nda̍ kpo̍u̍ 
ā pīɔ̍l lɛ̍, le̍nde̍ nda̍ pīɔ̄l ni̍ŋ ni̍, wānā si̍nā ni̍ŋ ba᷅ nda̍ hīāū wo̍ le̍. 

18Māsā bɛ̍ndōo̍ Āsi̍i̍līāā, māsāā nu̍m āā būŋgāa̍, a̍ wānāā nūm a̍a̍ bɛ̍ndūa̍a̍, ā lɔ᷄l 
lɔ̄mā fɛ̍ɛ̍ŋ a̍ fɛ̍ɛ̍ŋ nda̍ŋ. Le̍ he̍ī, wānāā nūmnda̍ sāŋnu̍ŋ o̍ pēmbo᷄ŋ chōo̍, mɛ̄ɛ̍ sāa̍ 
sāŋnūŋ nu̍a̍ā yɛ̍. Ndu̍yɛ̍ wānā o̍ wānā cho̍ lɛ̍ mbō mīŋgī nda̍ nāa̍ pi᷅lɛ̍ le̍. 

19Mɛ̄ɛ̍ wāŋndo̍ nɔ̄ nu̍a̍ā pāūve̍ kōo̍ma̍ nɔ̍lā ndi̍ sīŋgī le̍ yɛ̍, le̍nde̍ dɛ̍nɛ̍ nu̍m pālāa̍ 
cho̍ ni̍. Wānā o̍ wānā tu̍e̍ī pɛ̍ a̍ nyɛ̍ yɔ̍nu̍ŋ a̍ nūm ndo̍, bāla̍ŋ nda̍ tīām a̍ kɔ̄l kɛ̄ndɔ̄ɔ̍ 
ni̍, kāni̍ fo̍ndōle̍, a̍ tu̍si̍ wānāā fāŋgā fa̍ŋgā nyɛ̄ pālāa̍ chōo̍. 

Ha̍ba̍ku̍kū 

Ha̍ba̍ku̍kū 1 

1Yōōŋgū Mɛ̄lɛ̄ka̍ Ya̍a̍wɛ̄ɛ̄ o̍ chɔ̍ɔ̍mu̍u̍ nāa̍ Wāna̍ Su̍a̍ā le̍ Mɛ̄lɛ̄ka̍ wo̍ Ha̍ba̍ku̍kū 
chu̍a̍. 

Ha̍ba̍ku̍kū ŋɔɔ̍c̍ha̍ŋ a̍ sɔɔ̄ŋ̍ wɔɔ̍ŋ̍ wāŋnda̍ wa̍ tōsāa̍ wo̍ŋ 
2Mi̍ Ha̍ba̍ku̍kū di̍mī āā, “O̍o̍ Mɛ̍lɛ̍ka̍ Ya̍a̍wɛ̄ɛ̄, vɛ᷅ le̍ te̍le̍ŋ vi̍lɛ̄ī ni᷅ŋ I̍ cho̍ nu̍m nyūnāa̍ 
le̍ ya̍ mālāa̍ kɛ̍ a̍ mu̍lī ya̍ dīōm te̍? Lɔ̍ɔ̍ le̍vi᷅l ni᷅ŋ I̍ cho̍ nu̍m dīmūllo̍ a̍ sɔ̄ɔ̍ŋ wɔ̍ɔ̍ŋ 
wānāā lāsɔ̍ŋgūa̍a̍ ha̍ā ā chō tōsāa̍ wo̍ŋ o̍kɔ̄ɔ̄, kɛ̍ a̍ ba̍ŋā na̍a̍ nda̍ o̍ bā le̍. 

3Vɛ᷅ ma̍ chɛ̄l mi̍ nyɛ̄ pālāā su̍u̍ wa̍ā nu̍a̍ā ō tūāl la̍ chōo̍? Vɛ̍ mi̍ wāŋnda̍ wā sɔ̄ɔ̍ŋ 
wa̍ā nu̍a̍ā tōsāa̍ a̍ to̍sā i̍sɔ̍ɔ̍ a̍ ndi̍ o̍kɔ̄ɔ̄ le̍? Bā o̍ bā ya̍ nu̍a̍, wāŋnda̍ chō nyɔ̄ɔ̍ŋ 
tɛ̄ɛ̄mbūūwo̍ ma̍ wā chīēīyo̍. Sɔ̍ŋgɔ̄la̍ŋ a̍ sɛ̄ɛ̄ŋgi̍āŋnda̍ŋ lā chō lā tīūwāā bā o̍ bā. 

4Le̍la̍ŋ, wānā o̍ wānā cho̍ lɛ̍ o̍ sāwa̍ bɛ̍ŋgu̍ le̍. Ndu̍yɛ̍, wānāa̍ kɔ̍ɔ̍sā a̍ wāŋnda̍ wa̍ ā 
cho̍ lɛ̍ kɔ̍ɔ̍sɔ̍ a̍ wāŋnda̍ a̍ mɛ̄ɛ̍ sāwāa̍ dīmi̍ yɛ̍ le̍. Lɔ̍ɔ̍ o̍ lɔ̍ɔ̍ wānāā wɔ̄ɔ̍ŋnda̍ ko̍ni̍ 
nda̍ kē di̍la̍ŋ ni̍, mā yāālā wa̍nāā kɛ̄ndīa̍a̍. Tōnya̍ o̍ tōnya̍ cho̍ lɛ̍ dīmi᷄ŋ wa᷅ŋnda̍ 
tɛ̄ɛ̄ŋ te̍.” 

Mɛl̄ɛk̄a̍ mūli ̍Ha̍ba̍ku̍kū dīōm 
5O̍ ko̍ŋ kɔ̍ɔ̍lī mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl wānāā ndūa̍a̍ āā, “Lā mɛ̄ɛ̄ndi̍a̍ŋ ndɔ̍ lɛ̍ŋīi̍ 
ba̍lu̍ nya̍ ve̍. Tē lā chē nyɛ̍ cho̍ yɔ̄nɔ᷄ŋndo̍ wo̍ pɛ̍, kɔ̄ndɔ̄fi̍llo̍ bi̍ī nya̍ ni̍. I̍ cho̍ hūnɔ̄ɔ̄ 
īsɔ̄ɔ̍ tōsā o̍ te̍le̍ŋ nyāa̍ ni᷄ŋ, ā dīmūl ni̍ŋ nya̍ a̍ ndi̍ o̍kɔ̄ɔ̄ lā la̍a̍lāŋ ni̍ŋ te̍. 

6Le̍la̍ŋ, lā ya᷄ŋ ndɔ̍ ni᷅la̍ŋ. I̍ cho̍ hūnɔ̄ɔ̄ wāŋnda̍ Ba̍bi̍lɔ̄ŋ kpāāyāa̍ kē. Ā vēsa̍ kɔ̄l. Ā 
chō chɔ̍ chɔ̍ le̍ lɛ̄ŋnde̍ŋ dēlɔ̄ɔ̍ chōo̍. So̍vɛ̄i̍ya̍a̍ ndāa̍ ā chō kɔ̄la̍ŋ o̍ chi̍e̍ēŋndo̍ ni᷄ŋ 
kpo̍u̍, mā bi̍ū fo̍ndāŋndā pi̍la̍la̍ŋ. 

7“Wānāa̍ cho̍ o̍ lɛ̄ŋīī chēle̍ŋnde̍ ni᷄ŋ nda̍ pɛ̄ a̍ sīōōŋīī bɛ̄ndūe̍i̍ le̍ nda̍. Ā chūāŋnu̍ŋ 
nda̍ pi̍la̍ ā bɛ̄ndū. Ā yīya̍ŋ māā nyɛ̄ o̍ nyɛ̄ nda̍ tōsa̍ ō chō ō kɛ̄ndɛ̄. 

8“Su̍a̍ā ndāa̍ chɔ̄ūwa̍ ā nyāānūŋ ā hīōū tāmbi̍llo̍. Ā nɔ̄ yōlɛ̄i̍ ā hīōū vīsī bīyāā yīa̍a̍ŋ 
mā wā ho̍ō nɛ̄īyo̍ wo̍. So̍vɛ̄i̍ya̍a̍ ndāa̍ cho̍ o̍ su̍a̍a̍ chōo̍ wa̍ ā fūla̍ o̍ lɛ̄ŋīī lēvīlle̍ ni᷄ŋ 
a̍ kīlta̍ bɛ̍ndūla̍ŋ, le̍ kɔ̄la̍ŋ lɛ̄ŋnde̍ dēlɔ̄ɔ̍ chōo̍. Ā chē nda̍ kīlta̍ŋ le̍ wāŋnda̍ kɔ̄la̍ŋ 
dēlɔ̄ɔ̍ chōo̍ pɛ̍, āā si̍a̍āŋndo̍ cho̍ tōlɔ̄ɔ̍ le̍ sɔ̄ɔ̍ chūa̍a̍ ni̍. 

9“Nda̍ kpo̍u̍ ā chō kɔ̄la̍ŋ ā mīāā ku̍ū a̍ kɔ̄l sɔ̍ŋgɔ̄ɔ̍. Wāŋnda̍ tūēīyɔ̄ɔ̍ nda̍ tɔ̍ɔ̍ la̍nda̍ŋ, 
mi̍ sīōōŋīī bɛ̄ndūe̍i̍ bīī nda̍. Wānāā nda̍ bīī o̍ chɔ̄ūwo̍ wa̍, ā chu̍ū chɔ᷅m te̍. 

10Māsāā bɛ̍ndūa̍a̍ bɛ̍ɛ̍ ā cho̍ nda̍ o̍ hɔ̄l nyɛ̄ o̍ nyɛ̄ le̍. Wānāa̍ cho̍ lɛ̄ŋnde̍ bōlle̍ wa̍, 
nda̍ bɛ̍ɛ̍ pɛ̄ɛ̄sāa̍ nda̍, mā ma᷄m nda̍. Ā yɔ᷄ŋ bɛ̍ɛ̍ āā chi̍e̍e̍ cho̍ ō bɔ̄ŋāā a̍ sāāsā ka̍lā 
ka̍lāa̍ wo̍, ō cho̍ nda̍ o̍ hɔ̄l nyɛ̄ o̍ nyɛ̄ le̍ bīyɔ̄ɔ̍ le̍. Pūūlōo̍ ko̍ni̍ nda̍ dēŋgēlā o̍ 
sāāsāla̍ŋ hōlnɔ᷄ŋndo̍ ni̍, mā kēi̍ lēchōo̍ mā kɔ̍ bi̍ī chi̍o̍o̍. 

11Chīīyo̍ ko̍ni̍ mā hīōū vɛ̄lɛ̄ lāchī fo̍kpī, mɛ̄ɛ̍ hūēīye̍ hīāū nu̍a̍ā yɛ̍. Kpāāya̍ ndāa̍ 
nda̍ tīīnda̍ŋ ni̍. Ma̍ chūā ndu̍ māā Mɛ̄lɛ̄ka̍ ndā.” 

Ha̍ba̍ku̍kū ŋɔɔ̍c̍hia̍̍ŋ vɛl̍ɛ ̄o̍ Mɛl̄ɛk̄a̍ Ya̍a̍wɛɛ̄ ̄lo̍ 
12Mɛ̄lɛ̄ka̍ Ya̍a̍wɛ̄ɛ̄, kāni̍ bɛ̍ɛ̍ nūm ko̍ni̍ cho̍ Mɛ̄lɛ̄ka̍ ni̍. Nu᷄m cho̍ Mɛ̄lɛ̄ka̍ nūu̍ ni̍. Nūm 
Mɛ̄lɛ̄ka̍ ni̍ Kāsīo̍o̍. A̍ cho̍ Mɛ̍lɛ̄ka̍ vi᷅ le̍. O̍o̍ Mɛ̄lɛ̄ka̍ Ya̍a̍wɛ̄ɛ̄, nu̍m hɛ̍li̍ wāŋnda̍ 
Ba̍bi̍lɔ̄ŋ ni̍, ma̍ kē nda̍ kpāāyāa̍ le̍ mā tūsi̍ na̍a̍ nyɛ̄ pālāa̍ chōo̍. Nūm na̍a̍ ŋ̄ tīīnda̍ŋ 
māā pōū kpo̍o̍wa̍ le̍ na̍a̍ māndāa̍ wo̍, nu᷄m ke̍ wāŋnda̍ ha̍ā kpāāyāa̍ le̍ na̍a̍ nyɛ̄ 
pālāa̍ tūsīo̍o̍ chōo̍ ni̍. 

13Nūm Mɛ̄lɛ̄ka̍ cho̍ sa̍kpō wo̍, a̍ chɛ᷅l mā chē yɔ̄ŋ wɔ̄ɔ̍ŋndo̍ a̍ lēhɔ̄l te̍. A̍ nu̍ē 
wa᷅ŋndo̍ o̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ le̍. Kɛ̍, vɛ᷅ ma̍ wā nūa̍a̍ mi̍ wānāā dɛ̍nɛ̍ wɔ̍ɔ̍ŋnda̍ 
ha̍ā ā wā sɔ̄ɔ̍ŋ wɔ̍ɔ̍ŋndo̍ŋ tōsāa̍? Vɛ᷅ mi̍ wānāā dɛ̍nɛ̍ wɔ̍ɔ̍ŋnda̍ ha̍ā ā wā wānāa̍ cho̍ 
sa̍kpō ma̍ hīāū nda̍ wa̍ tɛ̄ɛ̄mbūūwo̍, a̍ to̍sā i̍sɔ̍ɔ̍ a̍ ndi̍ o̍kɔ̄ɔ̄ le̍? 

14A̍ to̍sa̍ wāŋnda̍ yɔ̄nu̍ŋ ni᷅ŋ mɛ̄ɛ̍ sūūwa̍ chō nu̍a̍ā o̍ pēēlo̍ yɛ̍, ɔ̄ɔ̄ mɛ̄ɛ̍ nyāā yōōmāā 
pɔ̄mbūa̍a̍ ā chō nu̍a̍ā lɛ̄ŋ yɛ̍, ā nɔ̍ māsā o̍ māsā la̍chi̍ le̍. 

15Mɛ̄ɛ̍ nda̍ chūā nu̍a̍ā sūūwa̍ a̍ do̍li̍ŋnde̍ yɛ̍, le̍nde̍ Ba̍bi̍lɔ̄ŋnda̍ ha̍ā ā chō wāŋnda̍ 
bīūwo̍ ni̍. Ā chō nda̍ sɛ̄ɛ̄sūūwo̍, mɛ̄ɛ̍ nda̍ nāŋ nu̍a̍ā sūūwa̍ a̍ yāla̍ ŋ̄li̍īyo̍ yɛ̍. Ā chō 
kɔ̄l kɛ̄ndɔ̄ɔ̍ ma̍ wā kūūlīāāla̍ŋ. 

16Ā chō sa̍lāla̍ŋ sōlīo̍o̍ o̍ yālāla̍ la̍ŋ mā lūām nyɛ᷅m chūŋ kɛ̄ndɔ̍ŋ o̍ la̍ŋ. Kāni̍ 
fo̍ndōle̍, yālāla̍ la̍ŋ la̍ ke̍ nda̍ sūllo̍ ni̍, la̍ŋ la̍ to̍sa̍ ni̍ ma̍ wā di̍o̍ kɛ̍ndɔ̄ɔ̍. 

17Bāā Ba̍bi̍lɔ̄ŋnda̍ ha̍ā ā chō hīōūwɔ̄ɔ̍ lāchī a̍ wāŋnda̍ bīūwo̍ ndu̍yɛ̍ mā tɛ̄ɛ̄mbūū 
lɛ᷅ŋnde̍ tɛ̄ɛ̄mbūū kɔ̄l vēsɛ̍i̍ wa̍ā le̍nde̍ le̍ fɛ̍ɛ̍ŋ a̍ fɛ̍ɛ̍ŋ? 

Ha̍ba̍ku̍kū 2 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄mu̍li ̍Ha̍ba̍ku̍kū dīōm yɛ ̍o̍kɔɔ̄̄ 
1I̍ cho̍ hēlɔ̄ɔ̄ o̍ bāndu̍ nūu̍ chōo̍ te̍mā, mī chu̍m mī tu̍e̍ī nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ cho̍ 
ya̍ dīmūl lo̍, ndu̍yɛ̍ mī tu̍e̍ī mɛ̄ɛ̍ o̍ cho̍ ya̍ dīōm mūlī a̍ ŋɔ̄ɔ̄chīa̍ŋ ya̍ I̍ ŋɔ̍ɔ̍chi̍a̍ŋ nāa̍ 
ndu̍ chu̍a̍ wo̍ yɛ̍. 

2Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī ya̍ dīōm āā, “Po̍o̍nyi̍a̍a̍ sɔ̍ɔ̍ŋ ya̍ I̍ cho̍ nu̍m chɔ̄m o̍ 
yi̍lāŋndo̍ ni᷄ŋ ndo̍ŋ. Po̍o̍nyi̍a̍a̍ mu̍ŋ o̍ yɛ̍ndɛ̍la̍ŋ chōo̍ do̍kōlō dōkōlō, mī ŋ̄ wa̍ bɛ̍ɛ̍ŋ 
bɛ̍ɛ̍ŋ le̍ chɔ̄ɔ̍. 

3Po̍o̍nyi̍a̍a̍ sɔ̍ɔ̍ŋ mu̍ŋ, kāni̍ fo̍ndōle̍, te̍le̍ŋ ŋ̍ nɔ̍ le̍ yɔ̄nɔ᷄ŋndo̍ wo̍ ō fūūlu̍u̍ wɔ̍ le̍. Kɛ̍ 
sɔ̄ɔ̍ŋ mu᷅ŋ chō yɔ̄nɔ᷄ŋ chɔ̍ chɔ̍. Nyɛ̄ ya̍ I̍ chɔ̍m nu̍m ho̍ō wo̍ chō yɔ̄nɔ᷄ŋ. Le̍la̍ŋ ā yɔ᷄ŋ 
bɛ̍ɛ̍ mī te̍le̍ŋ ko̍ŋ vīōū nūm o̍ hɔ̄l, bi̍u̍nu̍ŋ mā chu̍m. Ŋ̄ chō yɔ̄nɔ᷄ŋ, ŋ̄ do̍o̍nūŋ ni̍ŋ 
ta̍ma̍la̍ le̍ yɔ̄nɔ᷄ŋndo̍ le̍. 

4Yōōŋgū ko᷄ŋ cho̍ ho̍ō ni̍. Wānāa̍ cho̍ sa̍kpō Mɛ̄lɛ̄ka̍ o̍ hɔ̄l te̍ wa̍, ā chō pīɔ̍mndo̍ 
sɔ̄lā. Kɛ̍ wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, nda̍ chō wā yōōmū. Kāni̍ fo̍ndōle̍, le̍ 
mɛ̄ɛ̍ nda̍ dɔ̄ū tīīnda᷄ŋ ndāa̍ o̍ Mɛ̄lɛ̄ka̍ ni᷄ŋ yɛ̍.” 

Dɛn̍ɛ ̍pa̍lāa̍ le̍ wānāa̍ cho̍ sa̍kpō Mɛl̄ɛk̄a̍ o̍ hɔl̄ te̍ wa̍ 
5Sūllo̍ chō nyɛ̍ hu̍i̍i̍ wānā. Wāŋnda̍ ha̍ā ā chō wānāā yōŋgāā bɛ̍ndū. Le̍la̍ŋ, ā vi̍ū 
a̍chāl te̍. Mɛ̄ɛ̍ chi̍e̍e̍ pīɔ̍m pe᷅ a̍ wāŋ vīlɛ̍i̍ya̍ le̍ yɛ̍, le̍nde̍ yēēma̍ŋ wāŋnda̍ ha̍ā ŋ̄ chō 

ni̍, ŋ̄ pe᷅ le̍. Le̍la̍ŋ nda̍ chō hīōūwɔ̄ɔ̍ lāchī a̍ lɛ̄ŋīī fāŋgā fa̍ŋgɛ̄i̍ dēlɔ̄ɔ̍ chōo̍ ni̍, mā yām 
ndi̍, mā sīīŋgūū wa̍nāā kāŋ kpo̍u̍ chi̍a̍ā ndā. 

6Kɛ̍ ndu̍yɛ̍, wānāā nda̍ bīī ka̍ŋ o̍ chɔ̄ūwo̍ wa̍ ā chō nda̍ hūnɔ̄ɔ̄ mīīŋgū māmɔ̄ɔ̄, mā 
sīīŋgu̍u̍ nda̍ nyɛ̄ fo̍ndō fu̍u̍. Ā chō nda̍ hūnɔ̄ɔ̄ dīmūl āā, “Nyɛ̄ pālāa̍ chō le̍ nya̍, nya̍ 
wa̍ pāāndū nyɛ̄m pi̍la̍ŋ pūŋgāa̍ mī lā dēŋgēlā mu̍ŋ o̍ lā nya̍ lo̍ chi̍ɛ̍ī ni̍ŋ nda̍. Lā 
tōsa̍ mi̍ lā sūl a̍ nyɛ̄m sɔ̄lāŋ nya̍ kīndīlā wa᷅ŋnda̍, mī lā pōōndīāā nda̍ o̍ lābā wo̍ŋ. 
Kɛ̍ ke̍ŋ hi᷅ŋ mɛ̄ɛ̄lū.” 

7Wānāā nya̍ pōōndi̍a̍a̍ ka̍ni̍o̍ŋ o̍ lābā wa̍ ā chō hūnɔ̄ɔ̄ nya̍ sīmūl o̍ lē pīlɛ̍ ni᷄ŋ kpe̍. 
Ā chō nyɛ̄ nya̍ wa̍ tōsāa̍ wo̍ tāāsi̍ dɔ̄wɔ̄ɔ̍ mā wōōlu̍ nya̍, mī lā nyīīya̍ a̍ sīōōŋnde̍. O̍ 
ko̍ŋ kɔ̍ɔ̍lī, ā chō hūnɔ̄ɔ̄ nyɛ̄m nyāa̍ŋ pūŋgā kpo̍u̍ mā kūɛ̄nu᷄ŋ a̍ mu̍ŋ. 

8Lā pūŋga̍ lɛ̄ŋīī bɔ̄ɔ̍ bɔ̍ɔ̍, kɛ̍ nya̍ bɛ̍ɛ̍ wānāa̍ chi̍nda̍ o̍ lɛ̄ŋīī kēŋ ni᷄ŋ nda̍ ā chō nyɛ̄m 
nyāa̍ŋ pūŋgā. Sa̍bū ke̍ŋ cho̍ yɔ̄nɔ᷄ŋ a̍ nya̍ wo̍ cho̍ ni̍ māā, le̍ wāŋnda̍ chi̍e̍e̍ya̍a̍ nya̍ 
dīu̍ dīū bɛ̄ndōo̍ wa̍, a̍ le̍ sɔ̄ɔ̍ŋ wɔ̍ɔ̍ŋ nya̍ tōsa̍l wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ ni̍ŋ a̍ o̍ chi̍e̍e̍ŋ 
bɔ̍ɔ̍ bɔ̍ɔ̍ wo̍ŋ. 

9Nyɛ̄ pālāa̍ chō le̍ nya̍, nya̍ su̍li̍ ha̍ā yu̍ŋgu̍la̍ nyāla̍ŋ a̍ nyɛ̄m lāka̍fāŋ nya̍ pōōndīāā 
wa᷅ŋnda̍ o̍ lābā wo̍ŋ nda̍. Mɛ̄ɛ̍ kōya᷄ŋndo̍ tāŋgūl nu̍a̍ā wāa̍ŋndē ndɔ̄le̍ŋ o̍ pēmbīī 
bɛ̄ndūe̍i̍ chōo̍ yɔ̄ŋi̍ nyɛ̄ o̍ nyɛ̄ yɔ̄nu̍ŋ a̍ ndu̍ yɛ̍, le̍nde̍ nya̍ yīya̍ŋ ni̍ māā lā chō nya̍ 
pi̍la̍ māndāa̍, māā nyɛ̄ yɔ̍nūŋ a̍ nya̍ le̍. 

10Kɛ̄ɛ̄sīāā wɔ̄ɔ̍ŋ nya̍ kɛ̄ɛ̄si̍a̍a̍ le̍ wāŋnda̍ tɛ̄ɛ̄mbūūwo̍ wo̍ tōsa̍, mi̍ si̍ɔ̍mbu̍la̍ŋ lā tūāl 
yu̍ŋgu̍la̍ nyāla̍ŋ chōo̍. Le̍ he̍ī, lā chō hūnɔ̄ɔ̄ pīɔ̍mndo̍ sɔ̄lā. 

11Kpi̍līki᷅ŋ nya̍ tāŋgu̍l chīɛ̄īlā nyāla̍ŋ ndo̍ŋ bɛ̍ɛ̍, ŋ̄ chō nya̍ hūnɔ̄ɔ̄ yāālā le̍ nyɛ̄ nya̍ 
tōsa̍ wo̍. Ndu̍yɛ̍ mī yɔ̄mīī nya̍ chu̍a̍ yīndɔ̄la̍ŋ nde̍, ī chɛ̄la᷅ŋ māā lā wɔ̄u̍. 

12Nyɛ̄ pālāa̍ chō le̍ nya̍, nya̍ ki̍la̍ ha̍ā chi̍e̍e̍ŋ nyāa̍ŋ a̍ wāŋnda̍ sɔ̄ɔ̍ŋ wɔ̍ɔ̍ŋndo̍ŋ 
tōsāllo̍, mi̍ lā tāŋgūl mu̍ŋ a̍ wāŋndā chīe̍e̍ya̍ dīū wo̍ wa̍. 

13Wānāā nya̍ bīī o̍ chɔ̄ūwo̍ wa̍ ā tōsa̍ wa̍li̍ fo̍ndō fu̍u̍. Ā sāāŋgi̍a̍a̍ nda̍ pi̍la̍ fu̍u̍. Nyɛ̄ 
o̍ nyɛ̄ nda̍ tēŋgu̍l nya̍ ŋ̄ chō hūnɔ̄ɔ̄ ŋɔ̄. Mɛ̄lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ndu̍ 
cho̍ he̍ī tōsā ni̍. 

14Mɛ̄ɛ̍ mɛ̄ŋnda̍ŋ mā chō nu̍a̍ā chō bɛ̄ndōo̍ o̍ pēe̍ mɛ̄ŋmā īhɛ᷄llo̍ yɛ̍, le̍nde̍ 
chi̍e̍ēŋndo̍ kpo̍u̍ a̍ si̍nā ni̍ŋ a̍ mɛ̄ɛ̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ wāna̍ kpāāyā yɛ̍ ni̍. 

15Nyɛ̄ pālāa̍ chō le̍ nya̍. Kāni̍ fo̍ndōle̍, le̍ mɛ̄ɛ̍ nya̍ kōsi̍ lɛ̄ŋīi̍ ba̍lu̍ nya̍ ve̍ mūɛ̄īmā 
nyā ma̍ ma̍ŋ yɛ̍. Ko̍ŋ cho̍ ni̍, kɔ̍l nyā tu̍ūwo̍. Lā tōsa̍ mi̍ mā bīī nda̍, mi̍ lā chā nda̍ 
tūmndā fo̍ndō, mi̍ si̍ɔ̍mbu̍la̍ŋ lā tūāl nda̍. 

16Nya̍ bɛ̍ɛ̍ si̍ɔ̍mbu̍la̍ŋ lā chō nya̍ hūnɔ̄ɔ̄ tōlɔ̄ɔ̄. Bɛ̄ɛ̄le̍ nyāle̍ŋ lē chō chūwɔ̄ɔ̄. Nya̍ bɛ̍ɛ̍ 
lā chō mūɛ̄īmā māŋ kōlɔ̄ɔ̄ mī mā bīī nyā. Mɛ̄lɛ̄ka̍ Ya̍a̍wɛ̄ɛ̄ o̍ cho̍ nya̍ mūɛ̄īmā nyā 
ma̍ ma̍ŋ kōsī. Ko̍ŋ cho̍ ni̍, nyɛ̄ pālāā o̍ tu̍sī ni̍ŋ nya̍ chōo̍ wo̍. Bɛ̄ɛ̄le̍ wāŋnda̍ nda̍ a̍a̍ 
nɔ̍ le̍ nya̍ le̍ŋ, lē chō hūnɔ̄ɔ̄ chūwɔ̄ɔ̄. Si̍ɔ̍mbu̍la̍ŋ lā chō nya̍ hūnɔ̄ɔ̄ bīyɔ̄ɔ̄. 

17Lā tɛ̄ɛ̄mbu̍u̍ būndɔ̍ɔ̍ Le̍ba̍nɔ̄ŋ, kɛ̍ nya̍ bɛ̍ɛ̍ wāŋnda̍ hīŋ nya̍ tɛ̄ɛ̄mbūū. Lā tɛ̄ɛ̄mbu̍u̍ 
vīsīa̍a̍ wa̍ lo̍ŋ nda̍, kɛ̍ vīsīa̍a̍ chō nya̍ sīōōŋnde̍ lūēī. Sa̍bū ke̍ŋ cho̍ yɔ̄nɔ᷄ŋ a̍ nya̍ wo̍ 
cho̍ ni̍, māā le̍ wāŋnda̍ chi̍e̍e̍ya̍a̍ nya̍ dīu̍ dīū bɛ̄ndōo̍ wa̍, a̍ le̍ sɔ̄ɔ̍ŋ wɔ̍ɔ̍ŋ nya̍ tōsa̍l 
wāŋnda̍ o̍ lɛ̄ŋīī bɔ̄ɔ̍ bɔ̍ɔ̍ ni᷄ŋ a̍ o̍ chi̍e̍e̍ŋ bɔ̍ɔ̍ bɔ̍ɔ̍ wo̍ŋ. 

18Nyɛ̄m wāŋnda̍ sōōlūū māā Mɛ̄lɛ̄ka̍ ndā wo̍ŋ, tɔ̄nɔ̍ yɛ̄ɛ̍nɛ̍ ŋ̍ nɔ̍ yɛ̍? Ŋ̄ nɔ̍ tɔ̍nɔ̄ o̍ 
tɔ̄nɔ̄ le̍. Ŋ̄ chō māchūāā nyɛ̄m wāna̍ chīo̍o̍ tōōsi̍a̍a̍ wo̍ŋ. Chōōla̍ŋ ko̍ni̍ ŋ̍ di̍mūl 
wa̍nā ni̍. Wānāa̍ to̍o̍sīāā nyɛ᷅m mu᷅ŋ nda̍, tɔ̄nɔ̍ yɛ̄ɛ̍nɛ̍ nda̍ sɔ̄lā yɛ̍ o̍ mu᷅ŋ tīīnda᷄ŋndo̍ 
ni᷄ŋ? Tɔ̄nɔ̄ o̍ tɔ̄nɔ̄ ā sɔ̍lā o̍ mu̍ŋ ni᷄ŋ te̍. Kāni̍ fo̍ndōle̍, Mɛ̄lɛ̄ka̍ā su̍ū le̍ wa̍ nda̍ chō ni̍. 

19Nyɛ̄ pālāa̍ chō le̍ nya̍, nya̍ di̍mūl ha̍ā nyɛ̄m nya̍ tōōsi̍a̍a̍ ā yɔ̄mndo̍ wo̍ŋ āā, 
“Ti̍o̍ndu̍,” mī lā dīmu̍l nyɛ̄m nya̍ tōōsi̍a̍a̍ a̍ pōūwo̍ wo̍ŋ, āā, “Chɔ̍ŋ,” nda̍. Lā nɔ̄ o̍ 
kɔ̄l nyɛ̄m mu᷅ŋ o̍ chɔ̄m wa̍nā nyɛ᷅ o̍ nyɛ̍? Mi̍ chē bɛ̍ɛ̍ tē ā tōōsi̍a̍a̍ mu᷅ŋ pɛ̍ ā tēēŋgi̍a̍a̍ 
ko̍o̍līi̍ye̍ ɔ̄ɔ̄ ka̍ni̍i̍ hu̍mbūe̍i̍ ā tāāli̍a̍a̍ mu̍ŋ chōo̍ kpo̍u̍, kɛ̍ ŋ̄ cho̍ yo̍o̍mū le̍. 

20Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ ndu̍ ndu̍, ō chō o̍ chīɛ̄ī ndɔ̍ kāsīo̍o̍ ni᷄ŋ ɛ̄chɛ̍nɛ̄. Le̍la̍ŋ 
nya̍ wāŋnda̍ chi̍e̍ēŋndo̍ kpo̍u̍, lā mēi̍ ndu̍ o̍ hɔ̄l, mī lā ya᷄ŋ ndu̍ nīla̍ŋ. 

Ha̍ba̍ku̍kū 3 

A̍ pīɛī̄lē Ha̍ba̍ku̍kū wāna̍ su̍a̍ā le̍ Mɛl̄ɛk̄a̍ wo̍ ō pīɛi̍l̍e̍ŋ o̍kɔɔ̄ ̄
1Pīɛ̄īlē wāna̍ su̍a̍ā le̍ Mɛ̄lɛ̄ka̍ wo̍ Ha̍ba̍ku̍kū o̍ pīɛ̍i̍ le̍ŋ le̍ cho̍ le᷅ŋ ni̍. 

2O̍o̍ Mɛ̄lɛ̄ka̍ Ya̍a̍wɛ̄ɛ̄, I̍ tu̍e̍ī a̍ wa̍lta̍ ŋ̄ tōsa̍ la̍ŋ. Le̍ he̍ī, kɔ̄ndɔ̄fi̍llo̍ chō ya̍ bɔ̄ɔ̍ a̍ wa̍lta̍ 
nu̍mnda̍ŋ. Mi̍ŋgi̍ wa̍lta̍ la̍ŋ vɛ̄lɛ̄ tōsā o̍ pālɛ̍i̍ nɛ̄i̍ he̍ī ni᷄ŋ. To̍sa̍ la̍ŋ vɛ̄lɛ̄ o̍ te̍le̍ŋ nāa̍ 
ni᷄ŋ. Ā yɔ᷄ŋ bɛ̍ɛ̍ āā mī ŋ̄ tōsa̍ īsɔ̄ɔ̍ mā dɔ̄ɔ̄nu᷄ŋ tu̍mbe̍ a̍ na̍a̍, yāndi̍i̍ tūīīnu̍ŋ na̍a̍ īnyīɛ̍ɛ̍ 
fɔ̍. 

3Mɛ̄lɛ̄ka̍ chō hūnɔ̄ɔ̍. 

Ō chō fūlāa̍ o̍ lɛ̄ŋndē I̍dɔ̄mnde̍ŋ ni᷄ŋ. Mɛ̄lɛ̄ka̍ kāsīo̍o̍ ō chō fūlāa̍ o̍ pēmbīī 
pa̍lūāŋnde̍ chōo̍. Nāŋɔ̄ɔ̄ ndɔ̄ bɛ̍ndōo̍ kūmbū ha̍la̍a̍ kpo̍u̍. Chi̍e̍ēŋndo̍ kpo̍u̍ ā chō 
ndu̍ sāŋgālāa̍. 

4Wānā che᷅ yēlēŋ ye̍le̍ŋ ndɔ̄ɔ̍ pɛ̍ āā nyɛ̄ ŋūāla̍lɛ̍īyo̍ ni̍. Pa̍ŋgēle̍ bɛ̄ndōo̍ chō ndu̍ 
fūlāa̍ o̍ bā, lo̍ŋ o̍ ve᷅ŋ kpāāya̍ ndɔ̄ɔ̍ ni̍. 

5Ō yɔ᷄ŋ nāāla̍ŋ mi̍ lā wā kɔ̄la̍ŋ ndu̍ lāchī, mbo̍ dīmūl pīɔ̍mndo̍ mi̍ ndu̍ wa᷅ hūnɔ̄ɔ̍ 
ndu̍ a̍ mākɔ̄ɔ̄. 

6Tē ō sīm pɛ̍ chi̍e̍ēŋndo̍ hīīlu̍ŋ kpo̍u̍. Tē o̍ nu̍a̍ pɛ̍ nyɔ᷅ wāŋnda̍ ā nyīīya̍. Pēmbūŋ 
bɛ̄ndūŋ māsīndɛ̄ si̍ndɔ᷄ŋ kpo̍u̍ mī ŋ̄ tɛ̄ɛ̄ndi̍a̍a̍, mī pēmbūŋ pɔ̄mbɔ̄ŋ pāāndū 
pa̍a̍ndo᷄ŋ ŋ̄ lūɛ̄ī lɛ̄ŋ, pēmbūŋ pɔ̄mbɔ̄ŋ ndu̍ o̍o̍ ba̍lū si̍ndɛ̄ chōo̍ wo̍ŋ. 

7I̍ che᷅ mi̍ wāŋnda̍ Ku̍sīāŋ a̍ pi̍ā a̍ sīōōŋīī bɛ̄ndūe̍i̍ o̍ tɛ̍ndīi̍la̍ ndāla̍ŋ ni᷄ŋ. Wāŋnda̍ 
Mi̍dīāŋ a̍ cho̍ nyīīyāa̍ o̍ fo̍ndāŋndā ndāla̍ŋ. 

8Mɛ̄lɛ̄ka̍ Ya̍a̍wɛ̄ɛ̄, bāā a̍ pēēla̍ bɛ̄ndūla̍ŋ nūm o̍o̍ dɔ̍ɔ̍nu᷄ŋ tu̍mbe̍ ni̍, ɔ̄ɔ̄ a̍ pēēla̍ 
pɔ̍mbɔ̄la̍ŋ? Bāā a̍ Pēe̍ Mɛ̄ŋmā Īhɛ᷄llo̍ nūm o̍o̍ dɔ̍ɔ̍nu᷄ŋ tu̍mbe̍ ni̍, hūnɔ̄ɔ̄ ŋ̄ wa̍ o̍ ha̍la̍a̍ 

ni᷄ŋ le̍ wānāā nūmnda̍ bāŋāa̍ wo̍, wānāa̍ cha᷅ ko̍ bɛ̍ɛ̍ āā o̍ nyɛ̄lā su̍a̍a̍ ā nāŋnda̍ŋ 
chōo̍ ŋ̍ wa̍ ni̍? 

9Ma̍ sōlī chīɔ̄ūwo̍ o̍ bōo̍ ndɔ̄ɔ̍ŋ ni᷄ŋ, ma̍ pēī chīŋɔ̍ma̍ nu̍mnda̍ŋ o̍ bɔ̄lɔ̍ māchīŋɔ̄ɔ̍ ni᷄ŋ 
le̍ sɔ̍ŋgɔ̄ɔ̍. Mā tōsā mi̍ mɛ̄ŋnda̍ŋ mā būlī lɛ̄ŋ mi̍ pēēla̍ŋ lā hīnī kpa̍la̍ŋ. 

10Pēmbūŋ bɛ̄ndo᷄ŋ chɔ̄ɔ̍ nu̍m nyɔ᷅, mi̍ ŋ̄ nyīīyā. Mi̍ mɛ̄ŋnda̍ŋ mā wā hīōūwɔ̄ɔ̍ kpu̍ū 
o̍ pēēla̍ŋ. Mi̍ mɛ̄ŋnda̍ŋ o̍ Pēe̍ Mɛ̄ŋmā Īhɛ᷄llo̍ mā hēl ku̍lta̍ bɛ̄ndūla̍ŋ, mī mā dēl a̍ 
bɔ̄ɔ̄lūū bɛ̄ndōo̍. 

11Pāa̍le̍ŋ a̍ pāŋge̍i̍ ā si᷄m yi̍ o̍ ha̍la̍a̍ ni᷄ŋ a̍ īpi̍li̍kū pi̍li̍kūe̍i̍, a̍ īŋūāla̍lɛ̍ī ŋūāla̍lɛ̍ī 
chīŋɔ̍ma̍ nu̍mnda̍ŋ mā chō ve̍. Ā si̍m yi̍ a̍ īpi̍li̍kū pi̍li̍kūe̍i̍, a̍ īŋūāla̍lɛ̍ī ŋūāla̍lɛ̍ī ba̍lta̍ 
nu̍mnda̍ŋ lā chō ve̍. 

12Mɛ̄ɛ̍ ŋ̄ dɔ̄ɔ̄nu᷄ŋ tu̍mbe̍ ma̍ kēēkū o̍ chi̍e̍ēŋndo̍ ni᷄ŋ, ma̍ tūsī lɛ̄ŋnde̍ nyɛ̄ pālāa̍ chōo̍ 
a̍ tu̍mbe̍ bɛ̍ndōo̍. 

13Ā hīŋ le̍ wānāā nūmnda̍ bāŋāa̍, a̍ yu̍ŋgu̍ nu̍m ŋ̄ hɛ̄li̍ wo̍. 

A̍ tu̍si̍ wānāā cho̍ wānāā dɛ̍nɛ̍ wɔ̍ɔ̍ŋnda̍ bōlle̍ wa̍ nyɛ̄ pālāa̍ chōo̍, mā chīī a̍ nda̍, a̍ 
wānāa̍ wa̍ ndu̍ kɔ̄ɔ̄lī wa̍ kpo̍u̍. 

14Ā vɛ̄ wāna̍ cho̍ so̍vɛ̄i̍ya̍a̍ ndūa̍a̍ bōlle̍ŋ ndo̍ a̍ ba̍l ndɔ̍ ndu̍ pi̍la̍a̍. So̍vɛ̄i̍ya̍a̍ ndūa̍a̍ 
nda̍ a̍a̍ hi᷅ŋ a̍ kpāāyā bɛ̍ndōo̍ le̍ na̍a̍ sɛ̄ŋīo̍o̍, ā wa̍ hūnɔ̄ɔ̍ a̍ nya̍a̍lo̍o̍ mɛ̄ɛ̍ wānāa̍ tu̍sī 
wa̍nāā tāmbɛ̍i̍ya̍ nyɛ̄ pālāa̍ chōo̍ sɔ̍ɔ̍ sɔ̍ɔ̍ wa̍ ā tōsā yɛ̍. 

15Mɛ̄ɛ̍ ŋ̄ kēēku̍ o̍ Pēe̍ Mɛ̄ŋmā Īhɛ᷄llo̍ chōo̍ o̍ su̍a̍ā nūmnda̍ chōo̍, mi̍ mɛ̄ŋnda̍ŋ mā 
kpūlūŋīa̍ŋ, mi̍ mā hīīlu᷄ŋ yo̍kpa᷄ŋ yo̍kpa᷄ŋ. 

16I̍ tu̍e̍ī bɔ̄ɔ̄lūū bɛ̄ndū kōŋ, ndu̍yɛ̍ mi̍ nyi̍i̍yā a̍ sīōōŋnde̍. Mi̍ chɔ̄chɔ᷄ŋ yā ya̍ kpe̍ kpe̍. 
Dīāllo̍ŋ kpo̍u̍ mi̍ ŋ̄ wū ya̍. Mi̍ pēlo̍ŋ yā ya̍ pi̍ā pīā. Kɛ̍ ndu̍yɛ̍, I̍ cho̍ bīu̍ŋ mī chu̍m 
wānāa̍ de̍l na̍a̍ chōo̍ a̍ sɔ̍ŋgɔ̄ɔ̍ wa̍ mī te̍le̍ŋ Mɛ̄lɛ̄ka̍ chō hūnɔ̄ɔ̄ nda̍ nyɛ̄ pālāa̍ tūsī 
chōo̍ wo̍ fūūlu̍u̍. 

17Ā yɔ᷄ŋ bɛ̍ɛ̍ mī fi̍kīi̍ya̍ŋ mā ve̍ lɛ̍ kōmɔ̄ɔ̄ le̍, 

ɔ̄ɔ̄ mī kīle̍pīi̍ya̍ŋ mā pɛ̄ŋgi̍ kōmɔ̄ɔ̍, ā yɔ᷄ŋ bɛ̍ɛ̍ mī yɔ̄mīī ɔ̄li̍fīi̍ye̍ ī ve̍ lɛ̍ mā ɔ̄li̍fīi̍ kōmɔ̄ɔ̄ 
le̍, ndu̍yɛ̍, ā yɔ᷄ŋ bɛ̍ɛ̍ mī nyɛ̄ o̍ nyɛ̄ ve̍ lɛ̍ nāŋɔ̄ɔ̄ o̍ chīɔ̍ɔ̍ŋ te̍, sāa̍ chūu̍ bɛ̍ɛ̍ kpo̍u̍, 
kɛ̄lɛ̄ŋgāā mī chɔ̄lū o̍ chɔ̄lū ve̍ lɛ̍ o̍ nāa̍ ma̍ndāā lā chɔ̄lūa̍a̍ le̍, 

18I̍ wa᷅ a̍ nya̍a̍lo̍o̍ a̍ Mɛ̄lɛ̄ka̍ Ya̍a̍wɛ̄ɛ̄, I̍ wa̍ a̍ kɔ̄l kɛ̄ndɛ̄ a̍ Mɛ̄lɛ̄ka̍ chi̍i̍ndi̍a̍a̍ ya̍ wo̍. 

19Mɛ̄lɛ̄ka̍ Ya̍a̍wɛ̄ɛ̄ Kpu̍lu̍ŋgūma̍ Bɛ̄ndōo̍ ndu̍ ke̍ ya̍ dīāllūŋ kāla᷄ŋ ni̍. Mbō lūe̍i̍ ya̍ 
kpāāyāa̍ mɛ̄ɛ̍ kīa̍llo̍ wā nu̍a̍ā yɛ̍. I̍ he̍l bɛ̍ɛ̍ pēmbūŋ vīlɛ̄īyo̍ŋ, I̍ de᷅l te̍. 

Sɛ̄fāna̍yā 

Sɛ̄fāna̍yā 1 

1Wɔ̄sī Chōōsa̍yā, po̍ A̍mɔ̄ŋ ndo̍ wa̍ māsāa̍ le̍ Chu̍dā wo̍, wɔ̄sī kōŋ Mɛ̄lɛ̄ka̍ Ya̍a̍wɛ̄ɛ̄ 
o̍ ka̍ndu̍ sūɛ̍i̍ nāa̍ ya̍ Sɛ̄fīna̍yā, po̍ Ku̍sī wo̍ chu̍a̍ ni̍. Ku̍sī ko̍ŋ yɛ̄, fi̍nyā ndɔ̍ wa̍ 
Kɛ̄dɛ̄la̍yā ni̍. Mi̍ Mɛ̄lɛ̄ka̍ Ya̍a̍wɛ̄ɛ̄ di̍mūl la̍ āā, 

2-3“I̍ cho̍ hūnɔ̄ɔ̍ nyɛ̄ o̍ nyɛ̄ cho̍ o̍ chi̍e̍ēŋndo̍ ni᷄ŋ tɛ̄ɛ̄mbūū. Vīsī ni̍, wāna̍ chi̍e̍e̍ ni̍, a̍ 
nyɛ̄ o̍ nyɛ̄ fe̍e̍ yōōmu̍ fo̍kɛ̄, mī bāsu̍ ndu̍ tɛ̍ɛ̍.” 

4Mī Mɛ̄lɛ̄ka̍ hīāū lāchī a̍ sūɛ̍i̍ nāa̍ ya̍ chu̍a̍ mbō dīmī āā, “I̍ cho̍ wāŋnda̍ Chu̍dā a̍ 
wānā o̍ wānā cho̍ īchāli̍ Chūlu̍sɛ̄lɛ̄m, o̍ wa̍ wānā chi̍e̍e̍ ɔ̄ɔ̄ chɔ̄lū ni̍, a̍ nyɛ̄ o̍ nyɛ̄ cho̍ 
nyɛ̄ yōōmāa̍ nyɛ̄ pālāa̍ tūsī chōo̍. Mi̍ tɛ̄ɛ̄mbu̍u̍ vɛ̄lɛ̄ wānā o̍ wānā sōōlūū Bāāl māā 
Mɛ̄lɛ̄ka̍ ndɔ̄, a̍ māsāā ndūāā so̍līāā lāsa̍lāa̍, 

5ndūyɛ̍ mī I̍ tɛ̍ɛ̍mbu̍u̍ wānāa̍ he᷅l o̍ chīɛ̄īla̍ŋ tūllo̍ cho̍o̍ le̍ mɛ̄lɛ̄ka̍ nda̍ le̍pāa̍ wo̍, a̍ 
mɛ̄lɛ̄ka̍ nda̍ īpāŋgo̍o̍, a̍ mɛ̄lɛ̄ka̍a̍ nda̍ ŋ̄lōo̍ sōōlūūwo̍ wa̍. Wānā o̍ wānā chūā 
būŋgɛ̄i̍ le̍ ya̍ sōōlūū wo̍, kɛ̍ ndu̍yɛ̍ vɛ̄lɛ̄ mbo̍ sōōlūū mɛ̄lɛ̄ka̍ nda̍ vēēlu̍ a̍a̍ mɛ̄lɛ̄ka̍ 
mo̍lɛ̍kī ndo̍, Ī cho̍ nda̍ tɛ̄ɛ̄mbūū pa̍ku̍. 

6Wānā o̍ wāna̍ mu̍li᷄ŋ ndu̍yɛ̍ ma̍ kɛ̄ɛ̄ le̍ ya̍ tōlɔ̄ɔ̍ kɔ̄ɔ̄lī, a̍ wānā o̍ wānā kɛ̍ɛ̍ le̍ hūnɔ̄ɔ̍ 
nāa̍ ya̍ chu̍a̍ mā nyūna̍ le̍ mī ma̍nda̍ nda̍, nda̍ bɛ̍ɛ̍ I̍ cho̍ nda̍ tɛ̄ɛ̄mbūū. 

7“Lā mēi̍ do̍ŋdo̍ŋ Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, kāni̍ fo̍ndōle̍, pāa̍le̍ o̍ cho̍ hūnɔ̄ɔ̄ le̍ kɔ̍ɔ̍sɔ̍ɔ̍ 
a̍ wāŋnda̍ o̍ chi̍e̍ēŋndo̍ chōo̍ le̍ŋ, lē chō ni᷅ŋ kpɛ̍ɛ̍lūŋ. Mɛ̄lɛ̄ka̍ Ya̍a̍wɛ̄ɛ̄ o̍ bɛ̍ɛ̍ndi̍a̍ŋ 
le̍ mbō sōli̍ wānāā ndūa̍a̍ o̍ ve̍e̍lu̍, mbo̍ dīndī wa̍ sa̍lā. 

8Ndu̍yɛ̍, o̍ pāa̍le̍ o̍ wa᷅ ni̍ŋ sa̍lā kōŋ sōlīo̍o̍ le̍ŋ chōo̍, mi̍ Mɛ̄lɛ̄ka̍ Ya̍a̍wɛ̄ɛ̄ di̍mī māā, 
o̍ cho̍ lāŋgba̍ā kāla̍ a̍ chūāūwāā pīāāndūa̍a̍ Māsā Bɛ̍ndōo̍, ndu̍yɛ̍ a̍ wānā o̍ wāna̍ 
to᷅l ka̍ālā lā sūmīālta̍ŋ kɔ̄ɔ̄lī ma̍ wā la̍ŋ tōsāa̍ wa̍ dɛ̍nɛ̍ pa̍lāa̍ tūsī chōo̍. 

9O̍ pāa̍le̍ le̍ŋ chōo̍, I̍ cho̍ wānā o̍ wānā cho̍ mɛ̄lɛ̄ka̍ā chēle̍ŋ nda̍ sōōlūūwo̍, ndu̍yɛ̍ 
ma̍ wā kɔ̄la̍ŋ a̍ mɛ̄lɛ̄ka̍ā ndāā ka̍ŋ, a̍ nyɛ̄m nda̍ pūŋga̍ wo̍ŋ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ ni᷄ŋ nda̍, dɛ̍nɛ̍ pa̍lāa̍ tūsī chōo̍.” 

10“Ya̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ būŋgɛ̄i̍ māā, o̍ pāa̍le̍ le̍ŋ chōo̍, Lā chō wā cha᷄ŋnda̍ŋ 
tūēīyɔ̄ɔ̍ kpu̍ū fūlāa̍ o̍ dīō Sāāsa̍ Sūūwo̍ Chūlu̍sɛ̄lɛ̄m, a̍ o̍ fo̍ndāŋ sɛ̄nɛ̄īyo̍ o̍ chi̍e̍e̍ 
bɛ̍ndū kōŋ. Ndu̍yɛ̍ mī lā tūēī vɛ̄lɛ̄ cha᷄ŋnda̍ŋ kpu̍ū fūlāa̍ o̍ pēmbo᷄ŋ chōo̍. 

11Nya̍ cho̍ īchāli̍ o̍ chi̍e̍e̍ bɛ̍ndōo̍ bā tōūwo̍ wa̍, lā tūēī cha᷄ŋnda̍ kpu̍ū la̍ŋ la᷅ŋ pɛ̍, 
mɛ̄ɛ̍ lā cha᷄ŋ. Kāni̍ fu̍u̍le̍, wānāā nyāa̍ tu̍ū ka̍ni̍ŋ hu̍mbo᷄ŋ nda̍ ā chō pīɔ̍mnda̍ŋ sɔ̄lā 
kpo̍u̍. 

12“A̍ te̍le̍ŋ ko̍ŋ, wānā o̍ wānā cho̍ Chūlu̍sɛ̄lɛ̄m ā nɔ̍ bu̍u̍la᷄ŋ te̍ wa̍, mā dīmī o̍ kɔ̄ltā 
ndāla̍ŋ ni᷄ŋ māā, Mɛ̄lɛ̄ka̍ Ya̍a̍wɛ̄ɛ̄ o̍ to̍sā ni̍ŋ nyɛ̍ ō nyɛ̄ kɛ̄ndɛ̄, kɛ̄lɛ̄ŋgāā mbō tōsa̍ 
nyɛ̄ o̍ nyɛ̄ wɔ̄ɔ̍ŋ te̍ wa̍, I̍ cho̍ la̍mūi̍la̍ŋ chūā mī nu̍u̍vi̍a̍a̍ nda̍ tɛ̍ɛ̍ tɛ̍ɛ̍, nāa̍ o̍ nāa̍ nda̍ 
chō wa̍ Chūlu̍sɛ̄lɛ̄m ndo̍ŋ. 

13Wāŋnda̍ ha̍ā, nyɛ̄ o̍ nyɛ̄ nda̍ nɔ̄, I̍ cho̍ chūā. Ndu̍yɛ̍ mī I̍ tɛ̍ɛ̍mbu̍u̍ chīɛ̄īlā ndāla̍ŋ. 
Ā tāŋgu̍l bɛ̍ɛ̍ chi̍ɛ̍i̍la̍ŋ, ā che᷅l ni̍ŋ lēni᷄ŋ te̍. Ndu̍yɛ̍ Kpe̍le̍ la̍ ndāla̍ mākīle̍pīi̍la̍ŋ bɛ̍ɛ̍, 
ā to̍o̍sīāā ni̍ŋ ma̍mu̍ɛ̍i̍ lo̍ŋ mā ko̍l te̍.” 

14Pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ kɔ̍ɔ̍sā ni̍ŋ a̍ wāŋnda̍ le̍ŋ, lē chō ni᷅ŋ kpɛ̍ɛ̍lūŋ. Ndu̍yɛ̍ lē 
chō hūnɔ̄ɔ̄ chɔ̍chɔ̍. Kɛ̍, cha᷄ŋnda̍ fu̍lā ni̍ŋ o̍ pāa̍le̍ Mɛ̄lɛ̄ka̍ Ya̍a̍wɛ̄ɛ̄ kɔ̍ɔ̍sā ni̍ŋ le᷅ŋ a̍ 
wāŋnda̍ le̍ŋ, lē wā ni̍ŋ le̍ lo̍lɛ̍i̍ kpa̍li̍, kāni̍ fu̍u̍le̍ a̍ cha᷄ŋnda̍ ku̍u̍ba̍a̍ chɔ̄ūwa̍ ā wā 
lo̍ŋ nda̍ŋ. 

15Pāa̍le̍ le̍ŋ lē wā ni̍ŋ pa̍a̍le̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nūŋ ni̍ŋ tu̍mbe̍ le̍ŋ. Pāa̍le̍ 
lākpūndɔ̍ɔ̍ a̍ sāŋgāa̍, pāa̍le̍ nyɛ̄ o̍ nyɛ̄ fe̍e̍ o̍ ta̍mbū ni̍ŋ le̍ŋ, ndu̍yɛ̍ mī nyūmmā 
tīŋgīsi̍a̍ŋ, a̍ yu̍mbu̍ yu̍mbo̍o̍, ō tōl le̍ŋ chōo̍. 

16Pāa̍le̍ le̍ŋ, mī bu̍lu̍la̍ lāchɔ̄ūla̍ŋ lā sōō o̍ chi̍e̍e̍ŋ bɛ̍ndu᷄ŋ cho̍ ŋ̄ bɛ̄ɛ̄ndīāā ŋ̄ kālā 
ka̍lā wo̍ŋ ni᷄ŋ, a̍ o̍ bāndu̍la̍ vi̍lɛ̄īlā wāŋnda̍ cha᷅l le̍cho̍o̍ le̍ mɛ̄ŋgɛ̄lāa̍ la̍ŋ. 

17O̍ ko̍ŋ kɔ̍ɔ̍lī, Mi̍ Mɛ̄lɛ̄ka̍ Ya̍a̍wɛ̄ɛ̄ o̍ si̍lā wānā o̍ wānā to̍sa̍ yɔ̄ŋ wɔ̍ɔ̍ŋndo̍ ndu̍ o̍ hɔ̄l 
āā, “I̍ cho̍ nya̍ sūūmīāā. Ndu̍yɛ̍ ko̍o̍ma̍ nyāa̍ŋ ni̍, a̍ nyɛ̄ o̍ nyɛ̄ cho̍ nya̍ ni᷄ŋ, mī lā 
kūīsi̍ ndu̍. Ndu̍yɛ̍ mī dīāllūŋ nyāŋ vi̍lɛ̍i̍yo̍ŋ ŋ̄ sɛ̄ lɛ̄ŋ.” 

18O̍ pāa̍le̍ Mɛ̄lɛ̄ka̍ Ya̍a̍wɛ̄ɛ̄ o̍ du̍a̍u̍nūŋ ni̍ŋ tu̍mbe̍ ko̍ŋ a̍ wāŋnda̍ le̍ŋ chōo̍, ka̍ni̍ŋ 
ndāŋ hu̍mbo᷄ŋ, a̍ ŋ̄ si̍a̍ŋa᷄ŋ ni̍, ŋ̄ nɔ̍lā ni̍ŋ nda̍ bāŋā ndu̍ o̍ bā le̍. Chi̍e̍ēŋndo̍ kpo̍u̍ o̍ 
cho̍ wā ō tɛ̄ɛ̄mbāā a̍ yīŋndē ndɔ̄le̍ kɔ̄l tūūlē le̍ŋ. Ndu̍yɛ̍, wānā o̍ wānā cho̍ o̍ 
chi̍e̍ēŋndo̍ chōo̍, nda̍ bɛ̍ɛ̍ mbō chīi̍ a̍ nda̍. 

Sɛ̄fāna̍yā 2 

Wāŋnda̍ nyūna̍ Mɛl̄ɛk̄a̍ le̍ mā ma᷄l yɔŋ̄ndā ndāla̍ wɔɔ̍ŋ̍nda̍ŋ 
1Nya̍ wāŋnda̍ Chu̍dā, nya̍ cho̍ ha̍ā lā nɔ̍ la̍si̍ɔ̍mbu̍ le̍ wa̍, lā chūūŋgi̍a̍a̍ na̍a̍ pi᷅lɛ̍ 
Mɛ̄lɛ̄ka̍ Ya̍a̍wɛ̄ɛ̄ o̍ hɔ̄l, 

2yɔ̍ŋi̍ o̍ tu̍si̍ nya̍ yīŋndē ndɔ̄le̍ kɔ̄l tūūle̍ŋ chōo̍, ndu̍yɛ̍ mbō tōū nya̍ ndu̍ o̍ hɔ̄l mɛ̄ɛ̍ 
hūēīye̍ hɔ̄ŋ nu̍a̍ā tɛ̄fɛ̍la̍ŋ mī lā sɛ̄ŋi̍ŋ yɛ̍. 

3Nya̍ wānāa̍ cho̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ mi̍ lā tūsi᷄ŋ, mi̍ lā tōsā nyɛ̄ Mɛ̄lɛ̄ka̍ o̍ di̍mu̍l 
nya̍ le̍ tōsāa̍ wo̍ wa̍, lā nūūvi̍a̍a̍ Mɛ̄lɛ̄ka̍ Ya̍a̍wɛ̄ɛ̄. Lā wa̍ sa̍kpō ndu̍ o̍ hɔ̄l, mī lā tūsi̍ŋ. 
Kɛ̄lɛ̄ŋgāā ndɔ̍ɔ̍ le̍, mbō ma᷄l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ o̍ pāa̍le̍ o̍ du̍a̍u̍nūŋ ni̍ŋ 
nde̍ŋ tu̍mbe̍ a̍ wāŋnda̍ mbō tūsi̍ nda̍ dɛ̍nɛ̍ pālāa̍ le̍ŋ chōo̍. 

A̍ dɛn̍ɛ ̍pa̍lāa̍ cho̍ wā le̍ lɛŋ̄īi ̍ba̍lu̍ Is̍ɔl̄ūɛī̄ ve̍ o̍kɔɔ̄ ̄
4Ka̍a̍sā a̍ A̍si̍kɛ̍lɔ̄ŋ chi̍e̍e̍ ŋ̄ chō wā ŋ̄ tɛ̄ɛ̄mbāā, ndu̍yɛ̍ nyɛ̄ o̍ nyɛ̄ o̍ lo᷅ ni̍ŋ o̍ mu̍ŋ ni̍ŋ 
te̍. O̍ ko̍ŋ kɔ̍ɔ̍lī, a̍ te̍le̍ŋ pāa̍le̍ŋ lē sīm o̍ bōlle̍ŋ chōo̍ le̍ŋ, wāŋnda̍ A̍si̍dɔ̍dī ni̍, a̍ 
wāŋnda̍ Ɛ̍ki̍lɔ̄ŋ, Mɛ̄lɛ̄ka̍ chō nda̍ tōūwɔ̄ɔ̄ mbō sōli̍ nda̍ o̍ chi̍e̍e̍ŋ mu̍ŋ ni᷄ŋ. 

5Nya̍ wāŋnda̍ Fīli̍i̍tīāŋ, mi̍ lā wā īchāli̍ o̍ pēe̍ mɛ̄ŋmā īhɛ᷄llo̍ da̍ŋga̍la̍, Mɛ̄lɛ̄ka̍ 
Ya̍a̍wɛ̄ɛ̄ o̍ chi̍i̍ ni᷅ŋ nya̍ yāmɛ̍i̍ ki̍lu̍l. Ō cho̍ nya̍ dɛ̍nɛ̍ pa̍lāa̍ tūsī chōo̍, ō wāŋndo̍ ō 
pīlɛ̍ bɛ̍ɛ̍ o̍ nɔ̍lā ni̍ŋ mbō fūla̍ lēbɛ̄ŋgu̍ le̍ wo̍. 

6Mī lɛ̄ŋīī nyɛ̄i̍ cho̍ o̍ pēe̍ mɛ̄ŋmā īhɛ᷄llo̍ da̍ŋga̍la̍ ve̍ ī sīmnu᷄ŋ nāa̍ wānāā māndāā 
lāsāa̍ ā tāŋgu̍l būu̍ŋnda̍ ndāla̍ŋ a̍ kpākīla̍ ndāla̍ ma̍ndāā lāsāa̍ la̍ŋ. 

7Ndu̍yɛ̍, mī wānāa̍ lo̍ yōōmū o̍ yu̍ŋgu̍ Chu̍dā wo̍ chōo̍ wa̍, ā kɔ̍ cha᷅l o̍ ndi̍ ni̍ŋ, mī 
lɛ̄ŋīī kēŋ ī sīmnu᷄ŋ lɛ̍ŋīī nda̍. Lo̍ŋ nda̍ wā ni̍ŋ a̍ chɔ̄lūāā ndāa̍ māndāa̍ ni̍. Ndu̍yɛ̍ 
mā wa̍ lūa̍a̍ŋ o̍ chīɛ̄īlā A̍si̍kɛ̍lɔ̄ŋ nda̍ŋ ni᷄ŋ. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍, ō chō wā 
lātūlu̍ a̍ nda̍, ndu̍yɛ̍ mbō tōsa̍ mā hīōū lāchī o̍ dɛ̍nɛ̍ kɛ̍ndɔ̄ɔ̍ ni᷄ŋ. 

A̍ mɛɛ̄ ̍nyɛ ̄pālāa̍ wā niŋ̍ le̍ Mo̍wa̍bī a̍ A̍mɔŋ̄ yɛ ̍
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “I̍ tu̍e̍ī a̍ mɛ̄ɛ̍ wāŋnda̍ Mo̍wa̍bī a̍ 
wāŋnda̍ A̍mɔ̄ŋ a̍ cho̍ wānāā nīa̍a̍ yīōūla̍ŋ, ndu̍yɛ̍ ma̍ wā nda̍ kɔ̄ŋgɔ̄la᷄ŋndo̍ le̍ nda̍ 
lɛ̄ŋndē ndāle̍ŋ pōōndāa̍ o̍ bā yɛ̍. 

9Kɛ̍, ya̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍, O̍ cho̍ yōōmū wo̍, I̍ cho̍ Mo̍wa̍bī a̍ A̍mɔ̄ŋ 
tɛ̄ɛ̄mbūū mɛ̄ɛ̍ ya̍ tɛ̍ɛ̍mbu̍u̍ So̍dɔ̄m a̍ Kōmo̍o̍lūā yɛ̍. Ndu̍yɛ̍ mī si̍i̍ŋgu̍u̍ mu̍ŋ 
fo̍ndāŋndā wāŋnda̍ ā kālā hɛ̍lle̍ la̍ŋ. Ndu̍yɛ̍ mī bīllo̍ vīl o̍ mu̍ŋ ni̍ŋ wūlɔ̄ɔ̍ pīla̍. O̍ 
ko̍ŋ kɔ̍ɔ̍lī, mī wānāā nīa̍a̍ cho̍ lō yōōmū wa̍, ā chūa̍ lɛ̄ŋīī ndɛ̄i̍.” 

10Na̍ā nyɛ̄ pālāa̍ ō wā ni̍ŋ wāŋnda̍ Mo̍wa̍bī a̍ wāŋnda̍ A̍mɔ̄ŋ chōo̍ ni̍. Pāāwā nda̍ 
sɔ̄lā ni̍ŋ le̍ yōŋgāla̍ ndāla̍ nda̍ wa̍ kīōlɔ̄ɔ̍, ma̍ wā wānāa̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
Kpu̍lu̍ŋgūma̍a̍ yīōūla̍ŋ ndo̍, ndu̍ wa᷅ ni̍ŋ ko̍ŋ ni̍. 

11Mɛ̄lɛ̄ka̍ Ya̍a̍wɛ̄ɛ̄ cho̍ nda̍ sīōōŋīī bɛ̄ndūe̍i̍ dɔ̄wɔ̄ɔ̄. Ndu̍yɛ̍ mɛ̄lɛ̄ka̍a̍ chēle̍ŋāā 
wāŋnda̍ ā sōōlūū o̍ chi̍e̍ēŋndo̍ chōo̍ wa̍, mbō tɛ̄ɛ̄mbu̍u̍ nda̍ lābɛ̄ɛ̄, mbō sīīŋgu̍u̍ 
nda̍ nyɛ̄m fo̍ndō fu̍u̍. O̍ ko̍ŋ, mī wāŋnda̍ o̍ lēlɛ̄ŋ o̍ lēlɛ̄ŋ ni᷄ŋ a̍ mu̍li̍ŋ mā sōōlu̍u̍ ndu̍. 

12O̍ ko̍ŋ kɔ̍ɔ̍lī, mī Mɛ̄lɛ̄ka̍ Ya̍a̍wɛ̄ɛ̄ o̍ di̍u̍ vɛ̄lɛ̄ wāŋnda̍ Īto̍o̍pīāā a̍ mūɛ̄ī ndūɛ̍i̍ fāŋnde̍. 

13Ndu̍yɛ̍, ō chō tu̍mbe̍ dɔ̍u̍nɔ᷄ŋ a̍ Āsi̍i̍līāā mbō tūsi̍ ndu̍ dɛ̍nɛ̍ pa̍lāa̍ chōo̍. Ndu̍yɛ̍ 
mbō tɛ̄ɛ̄mbu̍u̍ Ni̍ni̍vɛ̄ɛ̄, mbō mūli̍ po̍llo̍, ō mɛ̄ŋmā che᷅l ni̍ŋ le̍ni̍ŋ te̍ wo̍. 

14Ndu̍yɛ̍, mbō sīīŋgu̍u̍ mu̍ŋ chi̍e̍e̍ŋ sāa̍, a̍ chūīŋnda̍, a̍ chɔ̄lūāā su̍u̍la̍ yɛ̍ yi̍a̍a̍ ā wā 
ni̍ŋ lu̍a̍a̍ŋ nda̍. Mī yi̍bɛ̍i̍ya̍, a̍ hu̍a̍ā po̍lla̍, ā su̍u̍la̍ yɛ̍i̍ yi̍a̍a̍ ā wa̍ kēēku̍la̍ŋ o̍ wu̍ndɛ̄i̍la̍ 
chīɛ̄īlā nda̍ tɛ̄ɛ̄mbu̍u̍ la̍ŋ, mā lɔ̄l o̍ chīɛ̄īlā fōndo̍ fo̍ndo̍ lāŋ ni᷄ŋ. Mī 
bāsa̍bāsa̍kūēndo̍o̍ nda̍ bɛ̍ɛ̍ a̍ wa̍ bɔ̄ɔ̄lūūwo̍ o̍ chīɛ̄īlā fōndō fōndo̍la̍ la̍ŋ ni᷄ŋ. Mī 
yɔ̄mīī si̍dāā nda̍ tāŋgu̍l chīɛ̄īlā lāŋ nde̍ ī tāmbu̍. 

15Nyɛ̍ yɔ̍nūŋ ni̍ŋ a̍ chi̍e̍e̍ bɛ̍ndū he̍e̍lu̍ŋ ndu̍ pi̍la̍, mbo̍ chɔ̄m māā ō nɔ̄lā mbō pi̍ŋī 
ndu̍ pi̍la̍ wo̍. Chi̍e̍e̍ wānāā ndūa̍a̍ ā dūāūnūŋ ni̍ŋ yo̍ŋgāa̍, mā dīmi̍ māā, “Chi̍e̍e̍ o̍ 
chi̍e̍e̍ che̍le̍ŋ cho̍ māā chi̍e̍e̍ ndāa̍ le̍.” Nyɛ̍ yɔ̍nūŋ ni̍ŋ a̍ chi̍e̍e̍ ko̍ŋ ndo̍, ndu̍ wa᷅ ni̍ŋ 
ko̍ŋ ni̍. Mī vīsīāā yōndūa̍a̍ bīī mā pɛ̄ o̍ chi̍e̍e̍ ko̍ŋ ni᷄ŋ. Wānā o̍ wānā wa̍ hīōūwɔ̄ɔ̍ 
mbō chē ndu̍ pɛ̍, ō pɛ̄ɛ̄sa̍ ndu̍ ō hīīlu̍u̍ bōlle̍ŋ. 

Sɛ̄fāna̍yā 3 

A̍ yɔŋ̄ndā wɔɔ̄ŋ̍ndā wāŋnda̍ Chūlu̍sɛl̄ɛm̄ a̍ bāŋa᷄ŋ ndāa̍ o̍kɔɔ̄ ̄
1Chi̍e̍e̍ Bɛ̍ndōo̍ Chūlu̍sɛ̄lɛ̄m, Mɛ̄lɛ̄ka̍ pɛ̄ɛ̄sa̍ nu̍m. Nu̍m cho̍ ho̍ō ma̍ kɛ̄ɛ̄ Mɛ̄lɛ̄ka̍, 
ndu̍yɛ̍ ma̍ wā wānāā nūmnda̍ nyɛ̄ kīndīlāa̍ hāndɔ̄ɔ̍ chōo̍ wo̍. 

2Ā bīī ma̍ kɛ̄ɛ̄ dīo̍m Mɛ̄lɛ̄ka̍ Ya̍a̍wɛ̄ɛ̄ wo̍ nīla̍ŋ yāŋɔ̄ɔ̍, ndu̍yɛ̍ ma̍ kɛ̄ɛ̄ le̍ŋ mbō mīŋgi̍ 
nu̍m o̍ nɛ̄i̍ tōnya̍a̍ chōo̍. Ma̍ kɛ̄ɛ̄ le̍ tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ Ya̍a̍wɛ̄ɛ̄ ni᷄ŋ. Ma̍ 
kɛ̄ɛ̄ le̍ hūnɔ̄ɔ̍ kpɛ̍ɛ̍lūŋ nāa̍ Mɛ̄lɛ̄ka̍ chūā. 

3Wānāā ndūāā bɛ̍ndūa̍a̍ cho̍ īchāli̍ o̍ chi̍o̍o̍ ho̍ō ni᷄ŋ nda̍, mɛ̄ɛ̍ kpɔ̍kūŋnda̍ ā pɛ̄ɛ̄līāā 
nu̍a̍ā tē ā yēēma̍ le̍ vīsīo̍o̍ bīyɔ̄ɔ̍ pɛ̍, le̍nde̍ nda̍ chō ka̍ā ni̍. Chɔ̍ɔ̍chi̍a̍a̍ ndūa̍a̍ bɛ̍ɛ̍, 
mɛ̄ɛ̍ vīsīa̍a̍ cho̍ māā ā tūŋ, mā bālū nyɛ̍ ndīa̍a̍ nūūvīa̍a̍ īchɔ̄l, mā lo̍ ndu̍ dīo̍o̍ ha̍a̍a̍ 
mbō bīī dīi̍mā ndɔ̄ɔ̍ yɛ̍, nda̍ chō ni̍. 

4Wānāā ndūa̍a̍ su̍a̍ā le̍ Mɛ̄lɛ̄ka̍ wa̍ bɛ̍ɛ̍, ā nɔ̍ la̍a̍la᷄ŋ o̍ Mɛ̄lɛ̄ka̍ ni᷄ŋ te̍. Ā bīī ma̍ 
tɛ̄ɛ̄mbūū fo̍ndāŋndā nda̍ sōōlūū Mɛ̍lɛ̄ka̍ la̍ŋ lābɛ̄ɛ̄, ndu̍yɛ̍ ma̍ mūlī sāwāla̍ Mɛ̄lɛ̄ka̍ 
la̍ŋ o̍ hɛ̄na᷄ŋ nda̍ nda̍ pi̍la̍a̍ ni᷄ŋ. 

5Kɛ̍ ndu̍yɛ̍, Mɛ̄lɛ̄ka̍ Ya̍a̍wɛ̄ɛ̄ o̍ cho̍ o̍ chi̍e̍e̍ ko̍ŋ ni᷄ŋ ndo̍ ō chō sa̍kpo̍, ndu̍yɛ̍ ō to̍sā 
nyɛ᷅ wɔ̄ɔ̍ŋ te̍. Īdīi̍ o̍ īdīi̍, ō chō sa̍kpō a̍ wānāā ndūa̍a̍. Kɛ̍, wānāa̍ kɛ̍ɛ̍ le̍ wāa̍ sa̍kpo̍ 
a̍ Mɛ̄lɛ̄ka̍, ma̍ wā wɔ̄ o̍ chi̍e̍e̍ ko̍ŋ ni᷄ŋ nda̍, ā chō wɔ̄ hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋ nda̍ 
wa̍ tōsāa̍ wo̍ŋ tōsāa̍. Ndu̍yɛ̍ ā nɔ̍ la̍ si̍ɔ̍mbu̍ tē ā wa̍ sɔ̄ɔ̍ŋ wɔ̍ɔ̄ŋ mu̍ŋ tōsāa̍ pɛ̍ le̍. 

6Kɛ̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Lɛ̄ŋīi̍ cho̍ ya̍ lāchī, mi̍ ī wā sɔ̄ɔ̍ŋ wɔ̍ɔ̍ŋndo̍ŋ tōsāa̍ ve̍, 
I̍ chi̍i̍ ndi̍ bɛ̄ɛ̄sūū. I̍ chi̍i̍ chi̍e̍e̍ŋ ndāŋ bɛ̍ndo᷄ŋ tɛ̄ɛ̄mbūū. Kpākīla̍ ndāla̍ŋ, a̍ bāndu̍la̍ 
vi̍lɛ̄ī lā wāŋnda̍ ā sīm le̍cho̍o̍ le̍ mɛ̄ŋgɛ̄lāa̍ la̍ŋ bɛ̍ɛ̍, I̍ chi̍i̍ la̍ŋ tɛ̄ɛ̄mbūū. Chi̍e̍e̍ŋ ndāŋ 
bɛ̍ndo᷄ŋ ŋ̄ lo̍ fo̍ndō. Wānā o̍ wānā bɛ̍ɛ̍ lo̍ lɛ̍ o̍ mu̍ŋ ni̍ŋ te̍. Nɛ̄īla̍ŋ o̍ chi̍e̍e̍ŋ mu̍ŋ bɛ̍ɛ̍, 
lā lo̍ fo̍ndō. 

7Kɛ̍, mi̍ di̍mī māā wānāā nīa̍a̍ a̍ chō sīōōŋnde̍ nɔ̄ le̍ ya̍, mā chɛ᷄l le̍ mī i̍ si̍mi̍ nda̍ o̍ 
nɛ̄i̍ tōnya̍a̍ chōo̍. Ndu̍yɛ̍ mā chɛ᷄l pɛ̄ɛ̄kūlā nīla̍ŋ, ā pu̍ɛ̍ɛ̄ŋ ni̍ŋ a̍ la̍ŋ te̍. O̍ ko̍ŋ, I̍ ki̍lū 
lɛ̍ cha᷄lta̍ ndāla̍ŋ, mī fa̍ŋa̍ nda̍ pɛ̄ɛ̄kūlā nīla̍ŋ chōo̍ le̍. Kɛ̍, le̍nde̍ ko̍ni̍ nda̍ wa̍ wɔ̄ 
hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋndo̍ŋ tōsāa̍ ni̍. Ma̍ tōsā mi̍ ka̍ālā ndāla̍ŋ kpo̍u̍ la̍ wa᷅ 
ka̍ālā wɔ̄ɔ̍ŋ.” 

8O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl nda̍ a̍a̍, “Lā chu᷄m ndɔ̍ kpɛ̍, pāa̍le̍ŋ lē chō 
fūūlūū. Pāa̍le̍ ya̍ cho̍ lɛ̄ŋnde̍ a̍ māsɛ̄i̍ chūūŋgīāā nāa̍ pi̍lɛ̍ mī tu̍si̍ nda̍ nyɛ̄ pa̍lāa̍ 
chōo̍ le̍ŋ. Kāni̍, le̍ tu̍mbe̍ ka̍lā ka̍lā ya̍ dɔ̍u̍nu᷄ŋ a̍ nda̍ wo̍. I̍ cho̍ hāŋgu̍l ni̍ tu̍mbo̍o̍, 
a̍ yīŋndē pāŋālāā le̍ŋ yɔ̄ŋ mī lē tɛ̄ɛ̄mbu̍u̍ chi̍e̍ēŋndo̍ kpo̍u̍. 

9“A̍ te̍le̍ŋ ko̍ŋ, I̍ cho̍ sɔ̄ɔ̍ŋ wɔ̍ɔ̍ŋ wāŋnda̍ dīmī wo̍ŋ sīŋgāfīlā, mā dīmi̍ sɔ̄ɔ̍ŋ cho̍ 
wa̍la̍ŋ ndo̍ŋ. O̍ ko̍ŋ, mī nda̍ kpo̍u̍ mu̍li̍ŋ mā sāŋga̍la̍ ya̍ Mɛ̄lɛ̄ka̍ Ya̍a̍wɛ̄ɛ̄, ndu̍yɛ̍ mā 
sāāŋgi̍a̍lla̍ dīōmndo̍ pīlɛ̍. 

10Wānāā nīa̍a̍ sɛ̍ŋi̍ŋ ma̍ wā o̍ Pīo̍o̍ Īto̍o̍pīāā le̍kɔ̍ɔ̍lī, mi̍ ya̍ i̍i̍ kɛ̍ɛ̄ nda̍ wa̍ bɛ̍ɛ̍, ā chō 
hūnɔ̄ɔ̄ a̍ kēla̍ŋ nāa̍ ya̍ chūā. 

11O̍ pāa̍le̍ le̍ŋ chōo̍, si̍ɔ̍mbu̍la̍ cho̍ lɛ̍ wa̍nāā nīa̍a̍ bīyɔ̄ɔ̄, le̍ ka̍ālā ndāla̍ wɔ̍ɔ̍ŋnda̍ 
nda̍ tōsa̍ ma̍ kɛ̄ɛ̍ ya̍ la̍ŋ te̍. Wānāā yōŋgāa̍, a̍ wānāā bōlīī kāla̍ cho̍ wānāā nīa̍a̍ tɛ̄ɛ̄ŋ 
nda̍, I̍ cho̍ nda̍ sōlī nda̍ tɛ̄ɛ̄ŋ. Ndu̍yɛ̍ fɛ̍ɛ̍ŋ a̍ fɛ̍ɛ̍ŋ ni᷅ŋ bɛ̍ɛ̍, ā si᷅m ndɛ̍ o̍ pēmbīī nīī 
di̍a̍ndɛ̄i̍ chōo̍ mā kɛ̄ɛ̍ ya̍ le̍. 

12Kɛ̍, wānāa̍ tu̍si̍ŋ to̍o̍lō ma̍ wā wānāā nīa̍a̍ tɛ̄ɛ̄ŋ ma̍ hūŋ nāa̍ ya̍ chūā le̍ mī I̍ ma̍la̍ 
nda̍ wa̍, I̍ cho̍ nda̍ nya̍ sōlī tɛ̍ɛ̄ŋ te̍. Nda̍ nda̍ ā chō pɛ̄ŋgīo̍o̍ nūūvīāā o̍ dīōla̍ Mɛ̄lɛ̄ka̍ 
Ya̍a̍wɛ̄ɛ̄ la̍ŋ ni᷄ŋ. 

13Wānāa̍ cho̍ I̍sɔ̄lūɛ̄ī ma̍ lō yōōmū wa̍, ā to̍sā lɛ̍ ni̍ŋ sɔ̍ɔ̍ŋ wɔ̍ɔ̍ŋ, mā dīmi̍ lāchōō le̍. 
Kɛ̄lɛ̄ŋgāā le̍, mā wa̍ wāŋnda̍ hūīyo̍ a̍ dīɔ̄ɔ̄mūīī ndɛ̄i̍. Wānāā kāŋ ā chō nyɛ̄ dīa̍a̍ sɔ̄lā 
mā dē, mā sɔ̄la̍ pɛ̄ŋgīo̍o̍. Ndu̍yɛ̍ a̍ ve᷅m lɛ̍ ni̍ŋ a̍ īsīōōŋ le̍ wānā o̍ wānā le̍.” 

A̍ chōndu̍ŋ kɔl̄ kɛn̄dɛ ̄wāŋnda̍ sōli ̍wo̍ŋ o̍kɔɔ̄ ̄
14Nya̍ wāŋnda̍ I̍sɔ̄lūɛ̄ī, lā sōli̍ cho̍ndi̍i̍ nya̍a̍le̍i̍ chōo̍ cho̍o̍ kpe̍le̍ŋ. Lā dɔ̄ɔ̄nu̍ŋ nya̍a̍le̍ 
a̍ kɔ̄ltā nyāla̍ŋ kpo̍u̍, nya̍ wāŋnda̍ Chūlu̍sɛ̄lɛ̄m. 

15Mɛ̄lɛ̄ka̍ Ya̍a̍wɛ̄ɛ̄ o̍ mɛ̍ɛ̍lu̍ a̍ nya̍ nyɛ̄ pālāa̍ nya̍ tūsīo̍o̍ chōo̍, ndu̍yɛ̍ mbo̍ tūāū 
ya̍a̍mɔ̍ɔ̍wa̍a̍ wa̍ nya̍ chīŋa̍la᷅ŋndo̍ a̍ sɔ̍ŋgɔ̄ɔ̍ wa̍. Mɛ̄lɛ̄ka̍ Ya̍a̍wɛ̄ɛ̄, Māsā Bɛ̍ndōo̍ le̍ 
I̍sɔ̄lūɛ̄ī, ō chō a̍ nya̍ la̍tu̍lu̍. Lā nɔ̍ lɛ̍ mī lā wa̍ a̍ īsīōōŋ le̍ yɔ̄ŋ wɔ̍ɔ̍ŋ o̍ yɔ̄ŋ wɔ̄ɔ̍ŋ 
wāŋnda̍ ā tōsāl nya̍ ni̍ŋ ndo̍ le̍. 

16O̍ pāa̍le̍ le̍ŋ chōo̍, ī wā ni̍ŋ i̍ di̍mīāā a̍ Chūlu̍sɛ̄lɛ̄m o̍kɔ̄ɔ̄ āā, “Yɔ᷅ŋ īsīōōŋ te̍, nūm 
chi̍e̍e̍ bɛ̍ndōo̍ Sa̍a̍yɔ̄ŋ. Lā wa᷅ a̍ īsīōōŋ mī dīāllo̍ŋ ŋ̄ vī nya̍ le̍. 

17Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nyāa̍ ō chō a̍ nya̍ la̍tu̍lu̍. Ndu̍ cho̍ Ku̍u̍ba̍nɔ̍ ke᷅ wa᷅ŋnda̍ 
kpāāyāa̍ mā yēm ndo̍ ni̍. Ō cho̍ wā a̍ nya̍a̍lo̍o̍ a̍ kɔ̄l kɛ̄ndɔ̄ɔ̍ le̍ nya̍. Ndu̍yɛ̍ o̍ kāālā 
ndɔ̄ɔ̍ ni᷄ŋ, mbō ke̍ nya̍ yōōmū sɛ̄nɛ̄īyo̍. Ō chō chōndi̍i̍ nya̍a̍le̍i̍ sōlī le̍ nya̍, 

18mɛ̄ɛ̍ wāŋnda̍ ā sōlī nu̍a̍ā chōndi̍i̍ nya̍a̍le̍i̍ o̍ bɔ̄ŋa᷅ŋ bɛ̄ndōo̍ chōo̍ yɛ̍.” O̍ ko̍ŋ kɔ̍ɔ̍lī, 
Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Nyɛ̄ o̍ nyɛ̄ pālāā ya̍ ha̍ndu̍ nya̍ chōo̍, I̍ cho̍ nya̍ ndu̍ fāŋā 
chōo̍. O̍ ko̍ŋ, si̍ɔ̍mbu̍la̍ nya̍a̍ sɔ̍lā ni̍ŋ nda̍ŋ, mī lā fāŋa̍ŋ nya̍ chōo̍. 

19Mī di̍mu̍l nya̍, a̍ te̍le̍ŋ ko̍ŋ, I̍ cho̍ wānāa̍ cho̍ wānāā nīa̍a̍ nyɛ̄ pālāa̍ hāndɔ̄ɔ̍ chōo̍ 
wa̍, dɛ̍nɛ̍ pa̍lāa̍ tūsī chōo̍. Ndu̍yɛ̍, mī I̍ si̍ŋgi̍ wānāā bɛ̄vɛ̍i̍ya̍, mī chu̍u̍ŋgi̍a̍a̍ wānāa̍ 
wa̍ o̍ chɛ̄le̍ŋ ni᷄ŋ nda̍ nāa̍ pi᷅lɛ̍. Ndu̍yɛ̍, mī I̍ si̍i̍ŋgu̍u̍ si̍ɔ̍mbu̍la̍ ndāla̍ŋ, nyɛ̄ sāŋgālāā, 
ndu̍yɛ̍ mī chi̍e̍ēŋndo̍ kpo̍u̍ o̍ sa̍ŋga̍la̍ nda̍. 

20A̍ te̍le̍ŋ ko̍ŋ, I̍ cho̍ nya̍ chūūŋgīāā nāa̍ pi᷅lɛ̍, mī hi᷅ŋ a̍ nya̍ o̍ lā nya̍lo̍, ndu̍yɛ̍ mi̍ to̍sa̍ 
mī lā fūla̍ tɔ̍ɔ̍, mī wāŋnda̍ kpo̍u̍ o̍ chi̍e̍ēŋndo̍ mā sāŋga̍la̍ nya̍, ndu̍yɛ̍ mī to̍sa̍ mī lā 
mīīŋgu̍ o̍ dɛ̍nɛ̍ kɛ̍ndɔ̄ɔ̍ chōo̍ vɛ̍lɛ̄.” Ya̍ Mɛ̄lɛ̄ka̍ Ya̍a̍wɛ̄ɛ̄, ya̍ so̍ō ni̍. 

Ha̍kāī 

Ha̍kāī 1 

Mɛl̄ɛk̄a̍ Ya̍a̍wɛɛ̄ ̄dim̍u̍l wāŋnda̍ Chūlu̍sɛl̄ɛm̄ le̍ mā mīŋgi ̍chīɛi̍ ̍Mɛl̄ɛk̄a̍a̍ tāŋgūl 
1Ō wa̍ a̍ te̍le̍ŋ pi᷅lɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ Ha̍kāī, wāna̍ su̍a̍ā le̍ Mɛ̄lɛ̄ka̍ wo̍ 
yōōŋgōo̍ le̍ Sɛ̄lūba̍bɛ̄l, o̍ wa̍ māsa̍ ībūŋgāa̍ Chu̍dā wo̍, po̍ Si̍ɛ̍ɛ̍tīɛ̄l wo̍, a̍ Chɔ̄ɔ̍sūāā, 
māsa̍ wānāā sōlīāā lāsa̍lāa̍, po̍ Chɛ̄hōsa̍da̍kī wo̍. Wɔ̄sī Māsā Bɛ̍ndōo̍ Da̍līɔ̄ɔ̄ o̍ chi̍ŋa̍ 
wɔ̄sīla̍ŋ lā tīɔ̍ɔ̍ŋ o̍ lēmāsā Pa̍a̍sīāā wo̍, o̍ pāa̍le̍ tāse̍le̍ŋ chōo̍ o̍ pāŋgi̍i̍ ŋɔ̍mpu᷅mnde̍ 
ni᷄ŋ, pāa̍le̍ le̍ŋ Ha̍kāī o̍ di̍mi̍ yōōŋgōo̍ ho̍ō ni̍. 

2Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmūl Ha̍kāī āā, “Wāŋnda̍ ha̍ā ā chō 
dīmīo̍o̍ māā te̍le̍ŋ nda̍ mīŋgī chi̍ɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ tāŋgūllo̍ ō fūūlu̍u̍ wɔ̍ le̍.” 

3Mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ Ha̍kāī, wāna̍ su̍a̍ā le̍ Mɛ̄lɛ̄ka̍ wo̍ yōōŋgōo̍ le̍ wāŋnda̍ 
Chūlu̍sɛ̄lɛ̄m. Mbo̍ dīmī āā, 

4“Wāŋnda̍ Chūlu̍sɛ̄lɛ̄m, vɛ᷅ mi̍ nya̍ wānu᷄ŋ o̍ chīɛ̄īlā kɛ̄ndɛ̄ kɛ̍ndɛ̄ la̍ŋ ni᷄ŋ, mi̍ chīɛ̄ī 
nūu̍ ndu̍ wa᷅ ō kōōmbi̍ɛ̍i̍? 

5“Le̍la̍ŋ ya̍ Mɛ̍lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. Nya̍ 
pi̍la̍ lā cha᷄l lɔ̍ mī lā yīya̍ŋ a̍ mɛ̄ɛ̍ sɔ̄ɔ̍ŋ ŋ̄ chō nya̍ yɔ̄nɔ᷄ŋndo̍ yɛ̍. 

6Mī lā tōsa̍ wa̍lta̍ īchīɛ̄ɛ̄la̍ŋ ta̍u̍ ta̍u̍, kɛ̍ lā sɔ̍lā nyɛ̍ dīāā bɔ̄ɔ̍ le̍. Mī lā dē nyɛ̄ dīa̍a̍ kɛ̍ 
lā pi᷅m te̍. Mī lā sɔ̄la̍ mūɛ̄īmā kīle̍pīi̍ya̍ŋ le̍ kōlɔ̄ɔ̍, kɛ̍ lā hi̍nī kɔ᷅l te̍. Mī lā wōōnu̍ŋ 
nyɛ̍lā īhūēīla̍ŋ, kɛ̍ hūēīye̍ ī ki̍o̍lū nya̍ lēkɔ̄ɔ̍ le̍. Wānāa̍ cho̍ wa̍lta̍ pa̍a̍wāāla̍ŋ nda̍ 
bɛ̍ɛ̍, ka̍ni̍ŋ nda̍ sɔ̄lā wo̍ŋ ŋ̄ che᷅l nda̍ o̍ lābā le̍. 

7“Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ dīmi̍ wo̍ cho̍ ho̍ō ni̍. Lā yīya᷄ŋ ndɔ̍ 
sɔ̍ɔ̍ŋ cho̍ mu᷅ŋ nya̍ yɔ̄nɔ᷄ŋndo̍ ki̍nɛ̍i̍ yo̍ŋ. 

8Le̍la̍ŋ, lā kɔ̍ o̍ pēmbo᷄ŋ chōo̍, mī lā kɔ̍ tɛ̍ndā pɛ̄ŋgɔ̍ŋ mī lā hu᷄ŋ mi̍ŋgī chīɛ̄ī nūu̍ 
tāŋgūl. Ko̍ŋ to̍sā ni̍ mī ya̍ Mɛ̍lɛ̄ka̍ hīni̍ kɔ̄l a̍ nya̍, ndu̍yɛ̍ mī lā mīīŋgu̍ vɛ̄lɛ̄ ya̍ bɛ̄ɛ̄le̍ŋ 
kīo̍o̍ māā pāāndū. 

9“Mɛ̄ɛ̍ nya̍ tōsa̍ chīɔ̄ɔ̄ŋ nyāa̍ŋ, mi̍ lā yīya᷄ŋ māā lā wa̍ nyɛ̄ dīa̍a̍ sɔ̄lā ta̍u̍ ta̍u̍, kɛ̍ lā 
sɔ̄la̍ nyɛ̍ dīāā bɔ̍ɔ̍ le̍. Ndu̍yɛ̍ ō pɔ̄mbɔ̄ nya̍ sɔ̄la̍ wo̍ bɛ̍ɛ̍, mɛ̄ɛ̍ nya̍ hēēlu̍ ndu̍ chi̍e̍e̍, 
mi̍ tɛ̍ɛ̍mbūū ndu̍. Le̍ sa̍bū he̍ī ī yɔ̄nu̍ŋ ndo̍ cho̍ ni̍, le̍ mɛ̄ɛ̍ nya̍ ma᷄l chīɛ̄ī nūu̍ mbo̍ 
wā īsīsi̍ fo̍ndō fo̍ndo̍, mi̍ wānā o̍ wānā ba᷅ŋ bōlle̍ŋ le̍ chīɛ̄ī ndɔ̍ ndu̍ pi̍la̍a̍ bɛ̄ɛ̄ndīa̍a̍ 
yɛ̍. 

10Le̍ sa̍bōo̍ ho̍ō ya̍ Mɛ̄lɛ̄ka̍ tōsa̍ ni̍ mɔ᷄mndo̍ bɛ̍ɛ̍ ō chu̍chū o̍ chīɔ̄ɔ̄ŋ nya᷄ŋ ni᷄ŋ te̍. Le̍ 
he̍ī, mi̍ tɔ̄lɔ̄ɔ̄lā nyāla̍ŋ lā kɛ̄ɛ̄ nāŋɔ̄ɔ̍ o̍ chīɔ̄ɔ̄ŋ nyāa̍ŋ ni᷄ŋ. 

11Mi̍ to̍sā mi̍ wālū bɛ̄ndōo̍ sīm o̍ lɛ̄ŋndē nya̍le̍ŋ ni᷄ŋ, ndu̍yɛ̍ a̍ o̍ pēmbūŋ nyāa̍ŋ 
chōo̍. Tɔ̄lɔ̄ɔ̄la̍ŋ o̍ chīɔ̄ɔ̄ŋ nyāa̍ŋ ni᷄ŋ ni̍, yɔ̄mīī nyɛ̄ī ku̍a̍mɛ̄ī nya̍ sɔ̄lā mu̍ɛ̍īmā 
kīle̍pīi̍ma̍ sɛ̄nɛ̄īya̍ŋ o̍ ndi̍ ni᷄ŋ nde̍ ni̍, yɔ̄mīī nya̍ tōōsīāā chu̍ɛ̍i̍mā ɔ̄li̍fīi̍ya̍ŋ nde̍ ni̍, a̍ 
nyɛ̄ o̍ nyɛ̄ chēle̍ŋ wu᷅l o̍ lɛ̄ŋndē nyāle̍ŋ chōo̍, kpo̍u̍ mbo̍ tāmbū a̍ wālū kōŋ. 

Wāŋndā chīe̍e̍ya̍ bɛ̍ɛ̍ kpo̍u̍, a̍ chɔ̄lūa̍a̍ ma̍ sɔ̄lā dɛ̍nɛ̍ pa̍lāa̍ o̍ wālū bɛ̄ndōo̍ ho̍ō ni᷄ŋ. 
Nyɛ̄ o̍ nyɛ̄ nya̍ fāfa̍la̍ le̍ tōsāa̍ o̍ chīɔ̄ɔ̄ŋ nyāa̍ŋ ni᷄ŋ kpo̍u̍, nyɛ̄ fo̍ndō fu̍u̍ ko̍ o̍ wa̍ ni̍.” 

Wāŋnda̍ Is̍ɔl̄ūɛī̄ a̍ to̍sa̍ nyɛ ̄Mɛl̄ɛk̄a̍ Ya̍a̍wɛɛ̄ ̄o̍ dim̍u̍l nda̍ wo̍ 
12O̍ ko̍ŋ, mi̍ Sɛ̄lūba̍bɛ̄l, po̍ Si̍ɛ̍ɛ̍ti̍ɛ̄l wo̍, a̍ Chɔ̄ɔ̍sūāā, māsa̍ wānāa̍ sōlīāā lāsa̍lāa̍, po̍ 
Chɛ̄hōsa̍da̍kī wo̍, a̍ wānāā tūa̍a̍ lo̍ yōōmū wa̍ mɛ̄ɛ̍ nda̍ tūēī nyɛ̄ Mɛ̄lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ ndāa̍ ō dɔ̄ū Ha̍kāī, wāna̍ su̍a̍ā le̍ Mɛ̄lɛ̄ka̍ wo̍ o̍ sōndō mbo̍ dīmūl nda̍ wo̍, 
mi̍ sīōōŋnde̍ bīī nda̍ ma̍ tōsā nyɛ̄ Mɛ̄lɛ̄ka̍ dīmu̍l nda̍ wo̍. 

13O̍ ko̍ŋ kɔ̍ɔ̍lī, mi̍ Ha̍kāī, ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍, ō dīmūl nda̍ yōōŋgu̍ Mɛ̍lɛ̄ka̍ 
ke̍ ndu̍ le̍ nda̍ wo̍. Mbo̍ dīmūl nda̍ māā Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “I̍ cho̍ wā a̍ nya̍ 
lātūlu̍, būŋgɛ̄ī ya̍ I̍ chu̍e̍l nya̍ ve̍ cho̍ ke̍ŋ ni̍.” 

14Ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ to̍sā mi̍ kɔ̄llo̍ yūsā Sɛ̄lūba̍bɛ̄l, māsa̍ ībūŋgāa̍ Chu̍dā, 
po̍ Si̍ɛ̍ɛ̍ti̍ɛ̄l wo̍, a̍ Chɔ̄ɔ̍sūāā, māsa̍ wānāā sōlīāā lāsa̍lāa̍, a̍ wānāā tūa̍a̍ kpo̍u̍, a̍ fu̍la̍ 
o̍ bīyɔ̄ɔ̍ ni᷄ŋ ma̍ mīīŋgū wa̍ le̍ mā tōsa̍ nyɛ̄ Mɛ̄lɛ̄ka̍ dīmu̍l nda̍ wo̍. Nda̍ kpo̍u̍ ma̍ 
chūūŋgi̍āŋ nāa̍ pi᷅lɛ̍, ma̍ kāndū chīɛ̍i̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, Mɛ̄lɛ̄ka̍ 
ndāa̍ mīŋgīo̍o̍ tāŋgūllo̍. 

15Wɔ̄sī māsāa̍ Da̍līɔ̄ɔ̄ chi̍ŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā Pa̍a̍sīāā wo̍, pāŋgi̍i̍ 
ŋɔ̍mpu᷅mnde̍ o̍ wɔ̄sī kōŋ ni᷄ŋ, mālɔ̄ bi̍di̍i̍ŋ a̍ lē hīɔ̍ɔ̍lu̍, pāa̍le̍ le̍ŋ kpe̍e̍kpe̍i̍ nda̍ kāndu̍ 
chīɛ̍i̍ Mɛ̄lɛ̄ka̍a̍ ho̍ō mīŋgīo̍o̍ tāŋgūllo̍ ni̍. 

Ha̍kāī 2 

A̍ nāŋɔɔ̄ ̄bɛn̄dū chīɛī̄ sɛn̄ɛī ̍Mɛl̄ɛk̄a̍a̍ o̍kɔɔ̄ ̄
1Wɔ̄sī Māsā Bɛ̍ndōo̍ Da̍līɔ̄ɔ̄ o̍ chi̍ŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā Pa̍a̍sīāā wo̍, o̍ pāŋgi̍i̍ 
ŋɔ̍mmɛ̍ūve̍ ni᷄ŋ, mālɔ̄ bi̍di̍i̍ŋ a̍ lē pīlɛ̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̍lɛ̄ nāa̍ Ha̍kāī, 
wāna̍ su̍a̍ā le̍ Mɛ̄lɛ̄ka̍ wo̍ chūā. Mbo̍ dīmūl ndu̍ āā, 

2“Nyu̍na̍ wɔ̍ Sɛ̄lūba̍bɛ̄l, māsa̍ ībūŋgāa̍ le̍ Chu̍dā, po̍ Si̍ɛ̍ɛ̍tīɛ̄l wo̍, nda̍ Chɔ̄ɔ̍sūāā, 
Māsa̍ wānāā sōlīāā lāsa̍lāa̍, po̍ Chɛ̄hōsa̍da̍kī wo̍, a̍ wānā o̍ wāna̍ fu̍la̍ o̍ bīyɔ̄ɔ̍ ni᷄ŋ 
ma̍ mīīŋgū. Nyu̍na̍ wɔ̍ nda̍ āā, 

3‘Ō nɛ̄ɛ̍nɛ̍ cho̍ yɛ̄ nya̍ tɛ̄ɛ̄ŋ na̍ŋ, mbo̍ chā mɛ̄ɛ̍ chīɛ̍i̍ Mɛ̄lɛ̄ka̍a̍ ndu̍ o̍o̍ na̍ŋ pāāndū 
yɛ̍? Ndu̍yɛ̍ vɛ̄ɛ̍nɛ̍ nya̍ chō yɛ̄ ni᷅ŋ ndu̍ chɔ̄ɔ̍ ha̍ū? Tē wānā tu̍u̍ chīɛ̄īyo̍ ho̍ō a̍ ō 
pāāndōo̍ pɛ̍, ho̍ō cho̍ nyɛ᷅ o̍ nyɛ̄ le̍.’ 

4Kɛ̍ ndu̍yɛ̍ nyɛ̄ ya̍ Mɛ̄lɛ̄ka̍ Ya̍a̍wɛ̄ɛ̄ di̍mi̍ wo̍ cho̍ ho̍ō ni̍. Nūm Sɛ̄lūba̍bɛ̄l, a̍ nūm 
Chɔ̄ɔ̍sūāā, māsa̍ wānāā sōlīāā lāsa̍lāa̍, a̍ nya̍ wānāā tūa̍a̍ cho̍ o̍ lɛ̄ŋnde̍ŋ nde᷅ŋ ni᷄ŋ 
nda̍ kpo̍u̍, lā sīmu̍l kɔ᷅lta̍ŋ yi̍, mī lā tōsa̍ wa̍llo̍, I̍ cho̍ wā a̍ nya̍ lātūlu̍. 

5Bōōndi̍i̍ nya̍ I̍sɔ̄lūɛ̍i̍ya̍ fūla̍ sīndɛ̄ I̍chi̍pī o̍ chɛ̄le̍ŋ ni᷄ŋ nde̍, mi̍ I̍ chu̍ēl nya̍ būŋgɛ̄i̍ 
māā I̍ cho̍ wā a̍ nya̍ lātūlu̍ le̍ te̍le̍ŋ o̍ te̍le̍ŋ. Le̍la̍ŋ lā yɔ᷅ŋ īsīōōŋ te̍ I̍ cho̍ a̍ nya̍ lātūlu̍. 

6“Ya̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ Bɛ̄ndōo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. O̍ te̍le̍ŋ 
bi̍ŋgī bɛ̄ŋgu̍, I̍ cho̍ vɛ̄lɛ̄ nyɔ̄ɔ̍ŋ mu᷅ŋ hīīlūū, ha̍lāa̍, a̍ chi̍e̍ēŋndo̍, a̍ Pēe̍ Mɛ̄ŋmā Īhɛ᷄llo̍ 
ndu̍yɛ̍ a̍ lɛ̄ŋndē vēsɛ̍i̍le̍ŋ. 

7I̍ cho̍ lɛ̄ŋīī chēle̍ŋnde̍ o̍ chi̍e̍ēŋndo̍ ni᷄ŋ hi̍i̍lūū, mī I̍ to̍sa̍ mī lɛ̄ŋīī kēŋ hīŋ a̍ nyɛ̄m 
nda᷄ŋ ba̍ā kāla᷄ŋ na̍ŋnu᷄ŋ, o̍ ko̍ŋ, mī chīɛ̍i̍ Mɛ̄lɛ̄ka̍a̍ pɛ̄ a̍ nyɛ̄m ba̍ā kālāŋ bɛ̄ndo᷄ŋ. 

8Ka̍ni̍ŋ hu̍mbo᷄ŋ ni̍, ko̍o̍līi̍yo̍ŋ ni̍, ya̍ Mɛ̄lɛ̄ka̍ ya̍ nɔ̍ mu̍ŋ kpo̍u̍ ni̍. 

9Bɛ̄ɛ̄le̍ chīɛ̄īyo̍ ho̍ō, ō chō ni᷅ŋ hūnɔ̄ɔ̄ sɔ̄lā le̍ŋ, lē hīāū ni᷄ŋ bɛ̄ɛ̄le̍ tāse̍le̍ŋ. Ndu̍yɛ̍ o̍ 
fo̍ndāŋndo̍ ho̍ō, ya̍ I̍ to̍sā ni̍ŋ ni̍ mī wānāā nīa̍a̍ ā sɔ̄la̍ dɛ̍nɛ̍ kɛ̍ndɛ̄ bɛ̍ndōo̍. Ya̍ 
Mɛ̍lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍, nyɛ̄ ya̍ I̍ di̍mi̍ wo̍ cho̍ ko̍ŋ ni̍.” 

A̍ mɛɛ̄ ̍wāna̍ su̍a̍ā le̍ Mɛl̄ɛk̄a̍ wo̍ ō nyūna̍ wānāā sōlīāā lāsa̍lāa̍ dīōm yɛ ̍o̍kɔɔ̄ ̄
10Wɔ̄sī Māsāa̍ Bɛ̍ndōo̍ Da̍līɔ̄ɔ̄ o̍ chi̍ŋa̍ wɔ̄sīla̍ŋ lā tīɔ̍ɔ̍ŋ o̍ lēmāsā wo̍, o̍ pāŋgi̍i̍ 
ŋɔ̍ma̍hīɔ̍ɔ̍lu̍e̍i̍ ni᷄ŋ mālɔ̄ bi̍di̍i̍ŋ a̍ lē hīɔ̍ɔ̍lu̍, mi̍ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ bɛ̄ndōo̍ 
ō sūāā vɛ̄lɛ̄ nāa̍ Ha̍kāī, wāna̍ su̍a̍ā le̍ Mɛ̄lɛ̄ka̍ wo̍ chūā. 

11Mbo̍ dīmūl ndu̍ āā, “Nyu̍na̍ wa̍nāā sōlīāā lāsa̍lāa̍ nyūnāa̍ ho̍ō mā mūlu̍l nu̍m. 
Nyu̍na̍ nda̍ āā, 

12Tē ō wa̍ pɛ̍ mī wāŋndo̍ ō chu̍a̍ vīsīi̍ cho̍ ī yɔ̄ŋga᷄ŋ o̍ Mɛ̄lɛ̄ka̍ lo̍ ve̍ mbō dɔ̄ū ndi̍ o̍ 
dōma̍ ndɔ̄ɔ̍ ni᷄ŋ, mbō lo̍ kɔ̄la̍ŋ a̍ ndi̍, mī bɔ̄ɔ̄lē dōma̍ ko̍ŋ lē kēi̍ bēe̍dīi̍yo̍, ɔ̄ɔ̄ nyɛ̄ dīāā 
yāūwāa̍, ɔ̄ɔ̄ māmūɛ̄īmā mākīle̍pīi̍ya̍ŋ, ɔ̄ɔ̄ chūɛ̄īmā ɔ̄li̍fīi̍ya̍ŋ, ɔ̄ɔ̄ nyɛ̄ o̍ nyɛ̄ dīāā 
chēle̍ŋ pīla᷄ŋ, bāā nyɛ̄ bɔ̄ɔ̄lē dōmā ko̍ŋ pīlāŋ ko̍ŋ ndo̍ ō sīmnūŋ pa̍ o̍ di̍a̍ndāā 
Mɛ̄lɛ̄ka̍ o̍ hɔ̄l, le̍ mɛ̄ɛ̍ vīsīī kēŋ ī chō o̍ dōmā ko̍ŋ ni᷄ŋ yɛ̍?” Ndu̍yɛ̍ mɛ̄ɛ̍ nyūnāa̍ ho̍ō 
ō nyūna̍ŋ, mi̍ wānāā sōlīāā lāsa̍lāa̍ ā mūlī āā, “Sāko̍.” 

13Mi̍ Ha̍kāī lo᷅ o̍ ko̍ŋ mbo̍ nyūnā vɛ̄lɛ̄ āā, “Kɛ̍ tē ō wa̍ yɛ̍ mi̍ wāŋndo̍ ō sīmnu᷄ŋ o̍ 
nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l le̍ mɛ̄ɛ̍ o̍ pi̍la̍ŋ wa̍nā vi̍lɛ̍i̍yo̍ yɛ̍, mī wānā ko̍ŋ ō pīla̍ŋ nyɔ̍ɔ̍ŋ 
mu᷅ŋ ō pīlɛ̍ bɛ̍ɛ̍, bāā nyɛ̄ o̍ pi̍lāŋ ko̍ŋ ndo̍ ō sīmnūŋ o̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l?” Mi̍ 
wānāā sōlīāā lāsa̍lāa̍ ā mūlī āā, “E̍ī, ō nɔ̄ɔ̄lɛ̍i̍yo̍ nyɛ̄ kōŋ ō sīmnūŋ ni̍.” 

14Mi̍ Ha̍kāī o̍ di̍mūl nda̍ māā, Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Mɛ̄ɛ̍ le̍nde̍ ko̍ni̍ i̍ cho̍ a̍ 
wānāa̍ cho̍ o̍ lɛ̄ŋnde̍ŋ nde᷅ŋ ni᷄ŋ nda̍ ni̍, ā cho̍ a̍ di̍a̍ndāā ya̍ Mɛ̄lɛ̄ka̍ o̍ hɔ̄l te̍. Ndu̍yɛ̍ 
nyɛ̍ o̍ nyɛ̄ nda̍ chō sɔ̄lāa̍ o̍ wa̍lta̍ ndāla̍ īchīɛ̄īla̍ŋ ni᷄ŋ, ō cho̍ o̍ di̍a̍ndāā le̍. Le̍ he̍ī, nyɛ̄ 
o̍ nyɛ̄ nda̍ chō hūnɔ̄ɔ̍ le̍ sa̍lāa̍ sōlīo̍o̍ o̍ ma̍āŋndo̍ ho̍ō chōo̍, ō cho̍ o̍ di̍a̍ndāā ya̍ 
Mɛ̄lɛ̄ka̍ o̍ hɔ̄l te̍.” 

Mɛl̄ɛk̄a̍ Ya̍a̍wɛɛ̄ ̄chu̍e̍l wānāā ndūa̍a̍ būŋgɛī ̍le̍ nda̍ sa̍lāa̍ dɔw̄ɔɔ̄ ̍
15Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍ mbo̍ dīmī āā, “Lā kāndu̍ wɔ̍ ha̍ū yi̍ya᷄ŋndo̍. 
Lɔ̍ɔ̍pa̍ mi̍ lā kāndū chīɛ̍i̍ Mɛ̄lɛ̄ka̍a̍ ho̍ō mīŋgīo̍o̍ tāŋgūllo̍, lā yīya᷄ŋ ndɔ̍ mɛ̄ɛ̍ sɔ̄ɔ̍ŋ ŋ̄ 
wa̍ nya̍ yɔ̄nɔ᷄ŋndo̍ yɛ̍. 

16A̍ te̍le̍ŋ ko̍ŋ, mī wāŋndo̍ ndu̍ o̍o̍ chu̍u̍ŋgi̍a̍a̍ tɔ̄lɔ̄ɔ̄ ndɔ̄ɔ̍, mbō yīya̍ŋ māā ō chō sɔ̄lā 
bu̍sɛ̄la̍ŋ bi̍di̍i̍ŋ. Kɛ̍ bu̍sɛ̄la̍ŋ tɔ̍ ko̍ni̍ o̍ sɔ̍lā ni̍. Ndu̍yɛ̍, mī wāŋndo̍ ndu̍ o̍o̍ wa̍ 
mūɛ̄īmā kīle̍pīi̍ya̍ŋ tōōsīa̍a̍ o̍ fo̍ndāŋ tōōsīāā māmūɛ̄īyo̍, mbō yīya̍ŋ māā ō chō 
sɔ̄lā ka̍lɔ̄ŋnda̍ŋ be̍le̍-ŋu̍ɛ̍ɛ̍nu̍, kɛ̍ bi̍di̍i̍ŋ ko̍ni̍ o̍ sɔ̄la̍ ni̍. 

17Mi̍ I̍ lō o̍ ko̍ŋ mi̍ yɔ᷅ŋ hūēīyīī tūū bɛ̄ndūe̍i̍, a̍ kɛ̍ŋgɛ̍ŋgu̍lu̍ma̍a̍, a̍ lōōŋ kpu̍ŋbāŋ 
bɛ̄ndo᷄ŋ mi̍ tɛ̍ɛ̍mbūū tɔ̄lɔ̄ɔ̄la̍ŋ o̍ chīɔ̍ɔ̍ŋ nya᷄ŋ ni᷄ŋ. Kɛ̍ a̍ ko̍ŋ kpo̍u̍ lā chɛ᷄l mī lā mīīŋgu̍ 
ya̍ Mɛ̍lɛ̄ka̍ Ya̍a̍wɛ̄ɛ̍ nyāa̍ o̍ ībūŋ te̍. 

18Pāŋgi̍i̍ ŋɔ̍ma̍hīɔ̍ɔ̍lūe̍i̍ o̍ wɔ̄sīo̍o̍ ho̍ō ni᷄ŋ, ī chō hāū ma̍lɔ̄ bi̍di̍i̍ŋ a̍ lē hīɔ̍ɔ̍lu̍. Pāa̍le̍ŋ 
nde᷅ŋ nya̍ chīi̍ chīyīī chīɛ̍i̍ Mɛ̄lɛ̄ka̍a̍ kīlā ni̍. Le̍la̍ŋ, chɔ̍ŋ a̍ pāa̍le̍ hāūle̍ŋ nde᷅ŋ mbō 
kūɛ̄ a̍ lāchī, lā kāndu̍ to̍fāa̍ a̍ mɛ̄ɛ̍ sɔ̄ɔ̍ŋ ŋ̄ chō nya̍ wā yɔ̄nɔ᷄ŋndo̍ yɛ̍. 

19Ko̍nda̍la̍ nyāla̍ŋ kpo̍u̍, wānā se̍e̍lūŋ ndɛ̍ hāū īyɛ̄i̍ o̍ īyɛ̄i̍ o̍ wāŋndo̍ lo̍ le̍. Ndu̍yɛ̍, 
yɔ̄mīī nyɛ̄i̍ mākīle̍pīi̍ye̍ ni̍, yɔ̄mīī māfi̍kīi̍ye̍ ni̍, yɔ̄mīī māpɔ̄mɛ̄ki̍la̍ne̍tīi̍ye̍ ni̍, a̍ 
yɔ̄mīī ɔ̄li̍fīi̍ye̍, ndi̍ kpo̍u̍ ō pīlɛ̍ bɛ̍ɛ̍ o̍ kēndu̍ wɔ̍ ko̍mɔ̄ɔ̍ le̍. Kɛ̍ chɔ̍ŋ a̍ pa̍a̍le̍ hāūle̍ŋ 
nde᷅ŋ, I̍ cho̍ nya̍ sa̍lāa̍ dɔ̄wɔ̄ɔ̄.” 

Mɛl̄ɛk̄a̍ Ya̍a̍wɛɛ̄ ̄chu̍e̍l Sɛl̄ūba̍bɛl̄ būŋgɛī ̍
20O̍ ko̍ŋ kɔ̍ɔ̍lī, o̍ pāa̍le̍ pi᷅lɛ̍lē lēŋ chōo̍ kpe̍, pāa̍le̍ bi̍di̍i̍ŋ a̍ lē hi̍ɔ̍ɔ̍lūle̍ŋ o̍ pāŋge̍i̍ ke̍ŋ 
ni᷄ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ Ha̍kāī chu̍a̍ di̍i̍ŋ ndɔ̄ɔ̍. 

21Mbo̍ dīmūl ndu̍ āā, “Di̍mu̍l Sɛ̄lūba̍bɛ̄l, māsa̍ ībūŋgāa̍ le̍ Chu̍dā āā, ‘I̍ bɛ̍ɛ̍ndi̍a̍ŋ le̍ 
ha̍la̍a̍, a̍ chi̍e̍ēŋndo̍ hīīlūūwo̍, 

22ndu̍yɛ̍ mī I̍ fa̍ŋa̍ māsāa̍ cho̍ o̍ kpāāyāla̍ŋ ni᷄ŋ nda̍ o̍ lēmāsā. I̍ bɛ̍ɛ̍ndi̍a̍ŋ le̍ mī 
tɛ̍ɛ̍mbu̍u̍ kpāāyāla̍ māsāa̍ o̍ chi̍e̍ēŋndo̍ ni᷄ŋ a̍ ti̍i̍nda̍ŋ nda̍ŋ. O̍ ko̍ŋ kɔ̍ɔ̍lī, mī I̍ 
tɛ̍ɛ̍mbu̍u̍ nyɛ̄lā ndāla̍ sūa̍a̍ ā nāŋ nda̍ŋ ndu̍yɛ̍, a̍ wānāa̍ ku̍ā a̍ nyɛ̄lā lāŋ nda̍. I̍ cho̍ 
tōsā mī sūa̍a̍ ndāa̍ chɔ̄ūwa̍ ā sɔ̄la̍ pīɔ̍mnda̍ŋ, ndu̍yɛ̍ mī wānāa̍ ku̍ā a̍ o̍ su̍a̍ā kāŋ 
nda̍ mī nda̍ pi̍la̍ ā dīūwa᷅ŋ a̍ mɔ̄ɔ̄ŋ fāŋndo̍ŋ. 

23Nūm bu̍ɛ̍ī nūu̍ Sɛ̄lūba̍bɛ̄l, po̍ Si̍ɛ̍ɛ̍ti̍ɛ̄l wo̍, tē pāa̍le̍ le̍ŋ lē fūūlu̍u̍ pɛ̍, I̍ cho̍ nu̍m 
hɛ̄lī mī si̍i̍ŋgu̍u̍ nu̍m māsāa̍. Mɛ̄ɛ̍ māsā bɛ̄ndōo̍ nɔ̄ nu̍a̍ā kēlɛ̄i̍ ta̍mbūe̍i̍ye̍ o̍ īsū le̍ 
kpāāya̍ ndɔ̄ɔ̍ chɔ̄mndo̍ yɛ̍, le̍nde̍ ya̍ cho̍ nu̍m kpāāya̍ nūu̍ kē ni̍ le̍ mā wa̍ māsāa̍ 
wāŋnda̍ chōo̍. Ya̍ Mɛ̄lɛ̄ka̍, ya̍ hɛ̍li̍ nu̍m ni̍.’ ” Nyɛ̄ Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, ō dīmi̍ wo̍ cho̍ ko̍ŋ ni̍. 

Sɛ̄kāla̍yā 

Sɛ̄kāla̍yā 1 

Mɛl̄ɛk̄a̍ Ya̍a̍wɛɛ̄ ̄ve̍e̍lu̍ wānāā ndūa̍a̍ Is̍ɔl̄ūɛī̄ le̍ mā mīīŋgu̍ ndu̍ o̍ ībūŋ 
1Mɛ̄ɛ̍ Da̍līɔ̄ɔ̄ o̍ si̍mnu᷄ŋ ma̍sā bɛ̍ndōo̍ le̍ lɛ̄ŋndē Pa̍a̍sīāāle̍ŋ kpo̍u̍, ō tōsa̍ māsāle̍ŋ le̍ 
wɔ̄sīo̍o̍ ō pīlɛ̍, o̍ wɔ̄sī dīi̍ŋ ndɔ̄ɔ̍ ni̍ŋ pāŋgi̍i̍ ŋɔ̍ma̍a̍ve̍, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ wāna̍ 
su̍a̍ā le̍ ndu̍ wo̍ Sɛ̄kāla̍yā yōōŋgōo̍, po̍ Bɛ̍lu̍i̍chīāā wo̍, ndu̍ yɔ̍nūŋ māā po̍ ma᷅ma̍ 
I̍dɔ̄ɔ̄ wo̍ ni̍ yōōŋgōo̍ ho̍ō. Mbo̍ dīmūl Sɛ̄kāla̍yā āā, 

2“Ya̍ Mɛ̍lɛ̄ka̍ Ya̍a̍wɛ̄ɛ̄, mi̍ ya̍ i̍i̍ du̍a̍u̍nu᷄ŋ tu̍mbe̍ o̍ ka̍lā ka̍lā a̍ fi̍nyāā nyāā ma̍māa̍. 

3Le̍la̍ŋ, di̍mu̍l wāŋnda̍ I̍sɔ̄lūɛ̄ī māā ya̍ Mɛ̄lɛ̄ka̍ Ya̍a̍wɛ̄ɛ̄ Mɛ̄lɛ̄ka̍ nɔ̍ kpa̍a̍yāa̍ kpo̍u̍ 
wo̍ ō dīmi̍ āā, ‘Lā mīīŋgu̍ ya̍ o̍ ībūŋ ya̍ bɛ̍ɛ̍ mī mu̍li̍ hɔ̄lāā nīa̍a̍ nāa̍ nya̍ chūā. 

4Lā wa᷅ māā fi̍nyāā nyāā ma̍māa̍ le̍. Mi̍ wānāā tāsi̍a̍a̍ nda̍ a̍a̍ su̍a̍ā si̍ndɛ̄ le̍ ya̍ 
Mɛ̄lɛ̄ka̍ Ya̍a̍wɛ̄ɛ̄ wa̍ ā dīmūl nda̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ 
wo̍ dīmi̍ māā, ā pɛ̄ŋgi̍ sɔ̍ɔ̍ŋ wɔ̍ɔ̍ŋndo̍ŋ tōsāa̍, ndu̍yɛ̍ mā sōli̍ bāla̍ŋ o̍ pɛ̄ɛ̄kūlā 
wɔ̄ɔ̍ŋnda̍ŋ ni᷄ŋ. Kɛ̍ fi̍nyāā nyāā ma̍māa̍ ā ye᷄ŋ ya̍ lānī le̍, kɛ̄lɛ̄ŋgāā ni᷅ŋ te̍, mā tōsa̍ 
nyɛ̄ ya̍ I̍ di̍mu̍l nda̍ wo̍. 

5Fi̍nyāā nyāā ma̍māā kāŋ, ō pīlɛ̍ bɛ̍ɛ̍ ō cho̍ lɛ̍ hāū yo̍o̍mū le̍. Ndu̍yɛ̍ wānāā nda̍ a̍a̍ 
su̍a̍ā ka̍ŋ le̍ ya̍ Mɛ̍lɛ̄ka̍ wa̍ bɛ̍ɛ̍, o̍ pi᷅lɛ̍ bɛ̍ɛ̍ wānā se̍e̍lūŋ ndɛ̍ hāū le̍. 

6Kɛ̍ ndu̍yɛ̍ dīōm o̍ dīōm ya̍ I̍ di̍mu̍l fi̍nyāā nyāā ma̍māa̍, ndu̍yɛ̍ a̍ nyɛ̄ o̍ nyɛ̄ ya̍ I̍ 
di̍mu̍l nda̍ a̍ sāwāla̍ nīla̍ŋ o̍kɔ̄ɔ̄, sa̍na̍a̍ a̍ bu̍ɛ̍i̍yāā nīa̍a̍ su̍a̍ā le̍ ya̍ wa̍, ō pīlɛ̍ bɛ̍ɛ̍ lo̍ 
le̍ fi̍nyāā nyāā ma̍māa̍ yɔ̄nɔ᷄ŋndo̍ le̍. O̍ ko̍ŋ kɔ̍ɔ̍lī, mi̍ mɔ̍nɛ̍i̍ bīī fi̍nyāā nyāā ma̍māa̍ 
nda̍ pi̍la̍ le̍ yɔ̄ŋndā ndāla̍ wɔ̍ɔ̍ŋnda̍ŋ ma̍ dīmī āā, le̍ nīīlūlā nāāla̍ wɔ̍ɔ̍ŋnda̍ŋ, ndu̍yɛ̍ 
a̍ le̍ yɔ̄ŋndā nāāla̍ wɔ̍ɔ̍ŋnda̍ŋ kpe̍e̍kpe̍i̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō 
tūsi̍ na̍a̍ nyɛ̄ pālāa̍ ho̍ō chōo̍ ni̍. Ndu̍yɛ̍ mɛ̄ɛ̍ o̍ kɛ̍ɛ̍si̍a̍a̍ le̍ na̍a̍ ndu̍ tūsīo̍o̍ chōo̍ yɛ̍, 
le̍nde̍ o̍ tu̍si̍ na̍a̍ ndu̍ chōo̍ ni̍.’ ” 

Wāna̍ su̍a̍ā le̍ Mɛl̄ɛk̄a̍ wo̍ chē yil̍āŋndo̍ a̍ su̍a̍a̍ o̍kɔɔ̄̄ 
7Mɛ̄ɛ̍ Da̍līɔ̄ɔ̄ o̍ to̍sa̍ māsāle̍ŋ le̍ wɔ̄sīo̍o̍ ō pīlɛ̍, o̍ wɔ̄sī dīi̍ŋ ndɔ̄ɔ̍ ni᷄ŋ, o̍ pāŋgi̍i̍ tɔ̍ a̍ ī 
pīlɛ̍i̍ ni᷄ŋ, pāŋgi̍i̍ nda̍ vēēlū o̍ Hi̍būlūi̍ye̍ ni᷄ŋ āā Si̍ɛ̍ba̍tī ve̍ mālɔ̄ bi̍di̍i̍ŋ a̍ lē hīɔ̍ɔ̍lu̍ 
nyūmmā māŋ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Sɛ̄kāla̍yā, wāna̍ su̍a̍ā le̍ Mɛ̄lɛ̄ka̍ wo̍ 
yōōŋgōo̍ o̍ yi̍lāŋndo̍ ni᷄ŋ. 

8O̍ yi̍lāŋndo̍ ho̍ō ni᷄ŋ, mi̍ cha᷅ pōo̍ īchāli̍ o̍ so᷅ sīāŋāa̍ chōo̍. So̍ō ho̍ō ō wa̍ īsīsi̍ o̍ yɔ̄mīī 
ma̍tɔ̄ɔ̄ve̍ tɛ̄ɛ̄ŋ, o̍ lɛ̄ŋndē dɛ̍ŋgbɛ̍ pu̍m ni᷄ŋ o̍ pēmbo᷄ŋ tɛ̍ɛ̄ŋ. O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ 
su̍a̍ā chēle̍ŋ ndu̍ kɔ̄ɔ̄lī. So᷅ sīāŋāa̍, a̍ ō hūmbōo̍. Su̍a̍ā ha̍ā, ō kɛ̍ o̍ kɛ̍, wāŋndo̍ wa̍ 
īchāli̍ lēchōo̍. 

9Mi̍ I̍ nyu̍nā po̍ na̍a̍ ŋ̍ wa̍ sūūki̍āŋndo̍ wo̍, ndu̍ yɔ̄nūŋ māā ki̍i̍la̍nɔ̍ Mɛ̄lɛ̄ka̍a̍ ni̍ āā, 
“Fāllo̍, le̍ sa̍bu̍ yɛ̄ɛ̍nɛ̍ su̍a̍a̍ ha̍ā ā si᷄m yɛ̄?” Mi̍ ki̍i̍la̍nɔ̍ Mɛ̄lɛ̄ka̍ na̍a̍ ŋ̄ wa̍ ho̍ō 
sūūki̍āŋndo̍ wo̍ mūlūl la̍ āā, “I̍ cho̍ nu̍m chɔ̄m le̍ sa̍bū nda̍ si᷄m ndo̍.” 

10Mi̍ po̍ wa̍ ko̍ŋ i̍si̍si̍ o̍ yɔ̄mīī ma̍tɔ̄ɔ̄ve̍ tɛ̄ɛ̄ŋ ndo̍ ō dīmī āā, “Ha̍ā Mɛ̄lɛ̄ka̍ Ya̍a̍wɛ̄ɛ̄ o̍ 
ve᷅mm ni̍ le̍ mā kɔ̍ ba̍lū o̍ chi̍e̍ēŋndo̍ chōo̍ kpo̍u̍, mā chē nyɛ̍ cho̍ yɔ̄nɔ᷄ŋndo̍ wo̍.” 

11Mi̍ tu̍ɛ̍ī, mi̍ wānāa̍ wa̍ o̍ su̍a̍a̍ ā pīli̍a̍a̍ chōo̍ wa̍ ā dōōnu᷄ŋ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ 
wa̍ īsīsi̍ o̍ yɔ̄mīī ma̍tɔ̄ɔ̄ve̍ tɛ̄ɛ̄ŋ ndo̍ ko̍na̍ āā, “Ŋ̄ bālu̍ o̍ chi̍e̍ēŋndo̍ ni᷄ŋ kpo̍u̍, ndu̍yɛ̍ 
mi̍ ŋ̄ sāālu᷄ŋ māā chi̍e̍ēŋndo̍ kpo̍u̍, ō chō a̍ kɔ̄l nyūlū.” 

12Mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō mūlī āā, “O̍o̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ 
wo̍, lɔ̍ɔ̍ kūɛ̍ɛ̍nɛ̍ kpe̍e̍kpe̍i̍ ŋ̄ chō yɛ̄ Chūlu̍sɛ̄lɛ̄m, a̍ chi̍e̍e̍ŋ bɛ̍ndo᷄ŋ Chu̍dā īnyīɛ̍ɛ̍ 
tūīīnɔ᷄ŋ nɛ̍? Kāni̍ fu̍u̍le̍, chɔ̍ŋ a̍ te̍le̍ŋ ŋ̄ dɔ̄ɔ̄nu᷄ŋ tu̍mbe̍ a̍ chi̍o̍o̍ŋ mu᷅ŋ ndo̍, ō chō ni᷅ŋ 
hāū wɔ̄sīla̍ŋ be̍le̍-ŋɔ̍mmɛ̍ū, ā chō wɔ̄ o̍ tu̍mbo̍o̍ ni᷄ŋ a̍ nda̍ kɛ᷅.” 

13O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā dīōmndā kɛ̄ndɛ̄la̍ŋ, a̍ dīōmndā nyɔ̄ɔ̄lāā 
la̍ŋ nāa̍ ki̍i̍la̍nɔ̍ na̍a̍ ŋ̄ wa̍ sūūki̍āŋndo̍ wo̍ chūā. 

14O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ho̍ō ō dīmūl la̍ āā, “Yo̍nda̍ nāa̍ wāŋnda̍ chūā 
kpo̍u̍ mā tūēī. Di̍mu̍l nda̍ māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō dīmi̍ māā, 
kāālā ya̍ I̍ nɔ̍ le̍ Chūlu̍sɛ̄lɛ̄m ndu̍ yɔ̍nūŋ māā Sa̍a̍yɔ̄ŋ ni̍ ō chō lō bɔ̄ɔ̍, ndu̍yɛ̍ I̍ bu̍u̍la̍ŋ 
ta̍u̍ le̍ ndu̍. 

15Kɛ̍ I̍ dɔ̍u̍nu᷄ŋ tu̍mbe̍ ta̍u̍ a̍ lɛ̄ŋnde̍ he̍ī, ndi̍ yɔ̍nūŋ māā lɛ̄ŋīi̍ cho̍ŋnu̍ŋ he̍ī o̍ bā ndāa̍ 
chōo̍, mi̍ ī wānu᷄ŋ o̍ kɔ̄l nyūlōo̍ ni᷄ŋ nde̍. Tu̍mbe̍ ya̍ i̍i̍ do̍u̍nu᷄ŋ wānāā nīa̍a̍ wo̍, ō ve̍ 
bɛ̍ɛ̍ tu̍mbe̍ bɔ̍ɔ̍ le̍. Kɛ̍ mi̍ lɛ̄ŋnde̍ he̍ī ī chɔ̄ɔ̄lū wānāā nīa̍a̍ nyɛ̄ pālāa̍ tūsī chōo̍ mbo̍ 
hīāū bɛ̍ɛ̍ mɛ̄ɛ̍ ya̍ i̍i̍ yi̍ya̍ŋ yɛ̍.” 

16Le̍la̍ŋ nyɛ̄ Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ wo̍ ndu̍ cho̍ ho̍ō nī. Ō dīmi̍ āā, “I̍ cho̍ mīīŋgū 
Chūlu̍sɛ̄lɛ̄m, ndu̍yɛ̍ mī tūīīnu̍ŋ ndu̍ īnyīɛ̍ɛ̍. I̍ cho̍ chīɛ̄ī nūu̍ mīŋgī tāŋgūl, ndu̍yɛ̍ o̍ 
ko̍ŋ kɔ̍ɔ̍lī, mī to̍sa̍ mā mīŋgi̍ vɛ̄lɛ̄ chīɛ̄īla̍ŋ Chūlu̍sɛ̄lɛ̄m tūū a̍ yōōlē tūwāāle̍ŋ mā 
mīŋgi̍ Chūlu̍sɛ̄lɛ̄m tāŋgūl māā pāāndū.” Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, 
nyɛ̄ ō dīmi̍ wo̍ ndu̍ cho̍ ko̍ŋ ni̍. 

17O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ho̍ō ō dīmūl la̍ āā, “Yo̍nda̍ vɛ̍lɛ̄ nāa̍ wāŋnda̍ 
chūā. Mā di̍mu̍l nda̍ māā nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ wo̍ ndu̍ 
cho̍ ho̍ō ni̍, ō dīmi̍ māā, chi̍e̍e̍ŋ nu᷄ŋ ŋ̄ chō vɛ̄lɛ̄ mīīŋgū sūl mī ŋ̄ pɛ̄ cha̍ cha̍ a̍ nyɛ̄m 
kɛ̄ndɔ᷄ŋ. Ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ vɛ̄lɛ̄ wāŋnda̍ Sa̍a̍yɔ̄ŋ chi̍e̍e̍ kɔ᷅lta̍ŋ mīŋgī dɛ̄ɛ̄nīāā, 
ndu̍yɛ̍ mī chu̍a̍ vɛ̄lɛ̄ Chūlu̍sɛ̄lɛ̄m māā chi̍e̍e̍ ni̍.” 

Yil̍āŋndo̍ a̍ lēēlā vīsīa̍a̍ o̍kɔɔ̄̄ 
18O̍ ko̍ŋ kɔ̍ɔ̍lī, mi̍ I̍ cha᷅ vɛ̄lɛ̄ yi̍lāŋ chēle̍ŋ. O̍ yi̍lāŋndo̍ ho̍ō ni᷅ŋ, mi̍ cha̍ lēēlā vīsīa̍a̍ 
lā hīɔ̍ɔ̍lu̍. 

19Mi̍ I̍ nyu̍nā ki̍i̍la̍nɔ̍ Mɛ̄lɛ̄ka̍ na̍a̍ ŋ̄ wa̍ sūūki̍āŋndo̍ wo̍ āā, “Le̍ yɛ̄ɛ̍nɛ̍ lēēla̍ŋ nda᷅ŋ 
lā si᷄m yɛ̄?” Mbo̍ mūlūl la̍ āā, “Lēēla̍ŋ nda᷅ŋ lā si᷄m le̍ lɛ̄ŋīī kpāāyɛ̄i̍ pu̍u̍si̍a̍a̍ Chu̍dā, 
a̍ I̍sɔ̄lūɛ̄ī, a̍ Chūlu̍sɛ̄lɛ̄m nde̍ ni̍.” 

20O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m ya̍ sūmnda̍ ā hīɔ̍ɔ̍lu̍. 

21Mi̍ I̍ nyu̍nā ndu̍ āā, “Ō yɛ̄ɛ̍nɛ̍ sūmnda̍ ha̍ā ā hīŋ yɛ̄ tōsāa̍?” Mbo̍ mūlī āā, “Ā hīŋ 
le̍ lɛ̄ŋīī kpāāyɛ̄i̍ tɛ̍ɛ̍mbu̍u̍ Chu̍dā, mi̍ ī pūūsīāā wāŋnda̍ ve̍ sīōōŋnde̍ lūēīyo̍, o̍ ko̍ŋ 
kɔ̍ɔ̍lī mā tɛ̄ɛ̄mbu̍u̍ ndi̍ kpo̍u̍.” 

Sɛ̄kāla̍yā 2 

Yil̍āŋndo̍ a̍ yōōlē tūwāāle̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ yi̍lāŋ chēle̍ŋ. O̍ yi̍lāŋndo̍ ho̍ō ni᷄ŋ, mi̍ cha᷅ pōo̍ a̍ yōōlē 
tūwāāle̍ŋ ndu̍ o̍ bā. Mi̍ I̍ nyu̍nā ndu̍ āā, 

2“Kūɛ̍ɛ̍nɛ̍ ŋ̄ chō yɛ̄ kɔ̄la̍ŋ?” Mbo̍ mūlī āā, “I̍ cho̍ kɔ̄la̍ŋ le̍ Chūlu̍sɛ̄lɛ̄m tūūwo̍, le̍ mī 
si̍na̍ bu̍ ndɔ̄ɔ̍, a̍ bāndi̍i̍ ndūɛ̍i̍.” 

3O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ wa̍ sūɛ̍i̍ nāa̍ ya̍ chu̍a̍ wo̍ ō bīī kɔ̄la̍ŋ. Mi̍ cha᷅ mi̍ 
ki̍i̍la̍nɔ̍ Mɛ̄lɛ̄ka̍ chēle̍ŋ wā ndu̍ hūnɔ̄ɔ̍ o̍ ībūŋ le̍ mā bɔ̄ŋgāŋ. 

4Mi̍ ki̍i̍la̍nɔ̍ Mɛ̄lɛ̄ka̍ tāso̍o̍ ō dīmūl ki̍i̍la̍nɔ̍ɔ̍ Mɛ̄lɛ̄ka̍a̍ ho̍ō āā, “Nya̍a̍nu̍ŋ mā kɔ̍ di̍mūl 
po̍ chu̍a̍ pīāāndu̍ cho̍ ko̍ŋ a̍ yōōlē tūwāāle̍ŋ ndu̍ o̍ bā wo̍ māā, te̍le̍ŋ cho̍ fūūlūū mī 
wāŋndā chīe̍e̍ya̍, a̍ chɔ̄lūa̍a̍ ā kūi̍ kūīyo̍ pi̍la̍ Chūlu̍sɛ̄lɛ̄m. O̍ ko̍ŋ, Chūlu̍sɛ̄lɛ̄m o̍ cho̍ 
ku̍mbi᷄ŋ mbō wa̍ ha̍a̍a̍, wānā nɔ̍lā ni̍ŋ mā dɔ̄ū ndu̍ o̍ kpākī ni̍ŋ te̍.” 

5Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Ya̍ pi̍la̍ wa᷅ ni̍ŋ sa̍āsa̍ lēyīŋ bɛ̄ndōo̍ Chūlu̍sɛ̄lɛ̄m ō bālāā 
ni̍. Ndu̍yɛ̍, ya̍ pi̍la̍ yɔ̍ŋgū ni̍ŋ na̍ŋɔ̄ɔ̄ bɛ̄ndōo̍ Chūlu̍sɛ̄lɛ̄m chi̍e̍e̍ ni̍.” 

Mɛl̄ɛk̄a̍ Ya̍a̍wɛɛ̄ ̄o̍ ve̍e̍lu̍ wānāa̍ nya̍a̍nu̍ŋ o̍ lɛŋ̄īī chēle̍ŋ nde̍ niŋ᷄ nda̍ le̍ mā mīīŋgu̍ o̍ nda̍lo̍ 
6Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ I̍sɔ̄lūɛ̄ī, nya̍ ya̍ I̍ sɛ̍ŋi̍ ha̍ā o̍ chi̍e̍ēŋndo̍ ni᷄ŋ 
kpo̍u̍ o̍ chɛ̄le̍ŋ ni᷄ŋ nda̍, lā hīɔ̄lu̍ŋ mī lā nyāānu̍ŋ. Lā fūla̍ nāa̍ nya̍ chō o̍ chɛ̄le̍ŋ ni᷄ŋ 
o̍ lɛ̄ŋnde̍ŋ bā lūāŋndo̍ wa̍, mī lā mīīŋgu᷄ŋ o̍ lɛ̄ŋndē nyāle̍ŋ ni᷄ŋ. 

7Lā fūla̍ mī lā mīīŋgu᷄ŋ Sa̍a̍yɔ̄ŋ chi̍e̍e̍. Lā hīɔ̄lu̍ŋ mī lā nyāānu̍ŋ, nya̍ cho̍ o̍ chɛ̄le̍ŋ 
ni᷄ŋ o̍ lɛ̄ŋndē Ba̍bi̍lɔ̄ŋnde̍ŋ ni᷄ŋ nda̍.” 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō dīmūl la̍ āā, “Di̍mu̍l lɛ̍ŋīi̍ 
de̍l wānāā nīa̍a̍ chōo̍ ma̍ pūŋgā nyɛ̄m nda᷄ŋ kpo̍u̍ ve̍ māā, wāŋnda̍ Sa̍a̍yɔ̄ŋ, wānāā 
nīa̍a̍ ya̍ I̍ hi̍ni̍ kɔ̄l la̍ nda̍ chō ni̍. “Wānā o̍ wāna̍ pi̍la̍ŋ nda̍ pɛ̍, mɛ̄ɛ̍ a̍ pi̍la̍ŋ ya̍ tānā. 

9Nya̍ wānā o̍ wa᷅na̍ de̍l nda̍ chōo̍, I̍ cho̍ hūnɔ̄ɔ̄ sɔ̍ŋgā a̍ nya̍, ndu̍yɛ̍ mī to̍sa̍ mī 
wānāā nīāā ka̍ŋ a̍ cho̍ ha̍ā nya̍ o̍ lābā o̍ chɛ̄le̍ŋ ni̍ŋ nda̍, ā pūŋga̍ nyɛ̄m nya̍ŋ kpo̍u̍.” 
Tē he̍ī ī yɔ̄nu᷄ŋ pɛ̍, o̍ ko̍ŋ nya̍ chō sīnā māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, 
māā ndu̍ ve᷅m ya̍ Sɛ̄kāla̍yā ni̍. 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “Wāŋnda̍ Chūlu̍sɛ̄lɛ̄m, lā sōli̍ cho̍ndu̍ŋ kɔ̄l kɛ̄ndɔ᷄ŋ. 
Kāni̍ fu̍u̍le̍, ya̍ Mɛ̍lɛ̄ka̍ I̍ cho̍ hūnɔ̄ɔ̄ mī hu̍ŋ wa᷅ nya̍ tɛ̄ɛ̄ŋ.” 

11A̍ te̍le̍ŋ ko̍ŋ, lɛ̄ŋīī ka̍ka̍ i̍ cho̍ hūnɔ̄ɔ̄ nāa̍ Mɛ̄lɛ̄ka̍ Ya̍a̍wɛ̄ɛ̄ chu̍a̍ mī ī sīmnu᷄ŋ wa̍nāā 
ndɔ̄, ō chō hūnɔ̄ɔ̄ mbō wa̍ nya̍ tɛ̄ɛ̄ŋ. Tē ke̍ŋ i̍ yɔ̍nu̍ŋ pɛ̍, o̍ ko̍ŋ nya̍ cho̍ sīnā ni̍, māā 
ndu̍ Mɛ̍lɛ̄ka̍ Ya̍a̍wɛ̄ɛ̄, o̍ nɔ̍ kpāāyāa̍ kpo̍u̍ wo̍, māā ndu̍ ve᷅mm ya̍ ni̍. 

12Mɛ̄lɛ̄ka̍ Ya̍a̍wɛ̄ɛ̄ o̍ cho̍ vɛ̄lɛ̄ hūnɔ̄ɔ̄ Chu̍dā sīīŋgūū māā nyɛ̄ ndɔ̄ o̍ lɛ̄ŋndē ndɔ̄le̍ 
di̍a̍ndāā le̍ŋ ni᷄ŋ, ndu̍yɛ̍ mbō chūa̍ vɛ̄lɛ̄ Chūlu̍sɛ̄lɛ̄m māā chi̍e̍e̍ cho̍ le̍ ndu̍ wo̍. 

13Wānā o̍ wānā lā mēi̍ do̍ŋ do̍ŋ Mɛ̄lɛ̄ka̍ Ya̍a̍wɛ̄ɛ̄ lāchī, fo̍ndōle̍, ō chō chɔ̄nɔ᷄ŋndo̍ 
o̍ fo̍ndāŋ ndɔ̄ di̍a̍ndāa̍ mbo̍ wā hūnɔ̄ɔ̍. 

Sɛ̄kāla̍yā 3 

Wāna̍ su̍a̍ā le̍ Mɛl̄ɛk̄a̍ wo̍ chē yil̍āŋndo̍ a̍ māsa̍ wānāā sōlīāā lāsa̍lāa̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ chɔ᷅m ya̍ vɛ̄lɛ̄ yi̍lāŋ chēle̍ŋ. O̍ yi̍lāŋndo̍ ho̍ō ni᷄ŋ, 
mi̍ cha᷅ māsa̍ wānāā sōlīāā lāsa̍lāa̍ ndu̍ yɔ̍nūŋ ni̍ māā Chɔ̄ɔ̍sūāā. Ō wa̍ īsīsi̍ ki̍i̍la̍nɔ̍ 
Mɛ̄lɛ̄ka̍ Ya̍a̍wɛ̄ɛ̄ wo̍ lāchī. Sēta̍nā wa̍ īsīsi̍ Chɔ̄ɔ̍sūāā o̍ bā kɛ̄ndɔ̄ɔ̍ chōo̍ le̍ ndu̍ sūɛ̍i̍ 
hōlɔ̄ɔ̍. 

2O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ ō di̍mūl Sēta̍nā āā, “Nūm Sēta̍nā, ya̍ Mɛ̄lɛ̄ka̍ Ya̍a̍wɛ̄ɛ̄ 
ya̍ hɛ̍li̍ Chūlu̍sɛ̄lɛ̄m māā chi̍e̍e̍ nī wo̍, I̍ pɛ̍ɛ̍sa̍ nu̍m. I̍ pɛ̄ɛ̄sā nu̍m le̍ nyɛ̄ ŋ̄ tōsa̍ wo̍. 
Po̍ si̍m ho̍ō wo̍, mɛ̄ɛ̍ kīlī lēyīŋndo̍ ō hūŋ ni᷅ŋ nu̍a̍ā le̍ chūwɔ̄ɔ̍ ŋɔ̄ɔ̍ mī wāŋndo̍ ō sōli̍ 
ndu̍ o̍ yīŋ yɛ̍, le̍nde̍ nda̍ sōli̍ ndu̍ pīɔ̍mndo̍ o̍ bā ni̍. 

3“Chɔ̄ɔ̍sūāā wa̍ īsīsi̍ ki̍i̍la̍nɔ̍ Mɛ̄lɛ̄ka̍a̍ lāchī, a̍ nyɛ̄lā nɔ̄ɔ̄lɛ̍i̍la̍ŋ ndu̍ le̍kɔ̄ɔ̍. 

4O̍ ko̍ŋ, mi̍ ki̍i̍la̍nɔ̍ Mɛ̄lɛ̄ka̍a̍ ō dīmūl wānāa̍ wa̍ ndu̍ īsīsi̍ la̍chi̍ wa̍ māā, lā sōli̍ ndu̍ 
nyɛ̄lā nɔ̄ɔ̄lɛ̍i̍la̍ la̍ŋ lēkɔ̄ɔ̍.” O̍ ko̍ŋ kɔ̍ɔ̍lī, mbo̍ dīmūl Chɔ̄ɔ̍sūāā āā, “Ho̍ō chɔ᷄m ni̍ māā 
I̍ fa̍ŋa̍ nu̍m yɔ̄ŋndā nūmnda̍ wɔ̍ɔ̍ŋnda̍ŋ chōo̍. Le̍la̍ŋ ya̍ I̍ cho̍ nu̍m nyɛ̄lā tɔ̍ɔ̍la̍ŋ 
ndāŋ mīŋgīo̍o̍ lēkɔ̄ɔ̍ ni̍.” 

5O̍ ko̍ŋ kɔ̍ɔ̍lī, mbo̍ dīmūl wānāā o̍ di̍mu̍l māā ā sōli̍ Chɔ̄ɔ̍sūāā nyɛ̄la̍ŋ lēkɔ̄ɔ̍ wa̍ āā, 
“Lā chu̍a̍ mɔ̍si̍l vi̍lɛ̄ī di̍a̍ndāā fo̍fo̍o̍ mī lā wōu̍ Chɔ̄ɔ̍sūāā.” O̍ ko̍ŋ, mi̍ wānāā kāŋ ā 
chūā mɔ̍si̍l vi̍lɛ̄ī kōŋ ma̍ wōū ndu̍ o̍ lēbōl. O̍ ko̍ŋ kɔ̍ɔ̍lī, ma̍ wōū ndu̍ vɛ̄lɛ̄ nyɛ̄lā 
sɛ̄nɛ̄īla̍ŋ. Ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō lo̍ īsīsi̍ ma̍ dōvī Chɔ̄ɔ̍sūāā kpo̍u̍. 

6O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ Ya̍a̍wɛ̄ɛ̄ wo̍ ō kē Chɔ̄ɔ̍sūāā sīlāa̍ ho̍ō. Mbo̍ dīmūl 
ndu̍ āā, 

7“Nyɛ̄ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ wo̍ ndu̍ cho̍ ho̍ō ni̍, ō dīmī āā, 
‘Tē a̍ chu̍a̍ pɛ̄ɛ̄kūlā nīla̍ŋ pɛ̍, o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ ya̍ I̍ di̍mu̍l nu̍m le̍ tōsāa̍ mā 
to̍sa̍ ndu̍ pɛ̍, I̍ cho̍ tōsā chīɛ̄ī nūu̍ ni̍, la̍u̍ ba̍lu̍ ndu̍ wo̍ ni̍, mā wa̍ la̍ŋ chīla̍ŋ, ndu̍yɛ̍ 
mī to̍sa̍ nūm bɛ̍ɛ̍ mā wa̍ ya̍ hūnɔ̄ɔ̍ o̍ hɔ̄l, mɛ̄ɛ̍ ku̍nda̍ si̍m ho̍ō wo̍ ā hūŋ ya̍ o̍ hɔ̄l lɛ̍. 

8Nūm Chɔ̄ɔ̍sūāā māsa̍ wānāa̍ so̍lī sa̍lāa̍ o̍ ya̍ Mɛ̄lɛ̄ka̍ lo̍ wo̍, a̍ chāāŋāā nu̍m a̍a̍ 
wānāā sōlīāā lāsa̍lāa̍ ā pīli̍a̍a̍ lā ya᷄ŋ ya̍ nīla̍ŋ. Lā chō māchūāā tāāmāsi̍o̍o̍, le̍ dɛ̍nɛ̍ 
kɛ̍ndɛ̍ cho̍ hūnɔ̄ɔ̄ yɔ̄nɔ᷄ŋ o̍ sīɔ̄dīi̍ lāchīo̍o̍ ni᷄ŋ ndo̍. I̍ cho̍ hūnɔ̄ɔ̄ a̍ bu̍ɛ̍ī ni̍ ya̍ I̍ hɛ̍li̍ wo̍, 
o̍ nɔ̍ dīōla̍ŋ āā Lɛ̄ūve̍ wo̍. 

9Chɔ̄ɔ̍sūāā, I̍ ha̍ndu̍ nu̍m pōūwo̍ lāchī ō pīlɛ̍. Kɛ̍ pōū pīlɔ̍ɔ̍ ho̍ō ō nɔ̄ hɔ̄lla̍ sālā 
ŋɔ᷄mmɛ̍ū. Ndu̍yɛ̍ I̍ cho̍ pōōnyīāā pu̍m tūūli̍a̍a̍ o̍ pōūwo̍ ho̍ō chōo̍. Yɔ̄ŋ wɔ̄ɔ̍ŋ o̍ yɔ̄ŋ 
wɔ̄ɔ̍ŋ to̍sa̍ŋ o̍ lɛ̄ŋnde̍ŋ nde᷅ŋ ni᷄ŋ, I̍ cho̍ ndu̍ hūnɔ̄ɔ̄ fāŋā o̍ pāa̍le̍ŋ lē pīlɛ̍ ni᷄ŋ kpe̍. 

10Tē pāa̍le̍ le̍ŋ lē fūūlu̍u̍ pɛ̍, nya̍ kpo̍u̍ wānā o̍ wānā o̍ ve̍e̍lū ni̍ŋ chāa̍ŋ ndɔ̍ nda̍ 
chīɛ̄ɛ̄li̍āŋndo̍, mā chālnu̍ŋ ba̍ltā kɛ̄ndɛ̄la̍ŋ o̍ yɔ̄mīī ndɛ̄i̍ mākīle̍pīi̍ye̍ bɛ̄ŋgu̍, a̍ yɔ̄mīī 
ndɛ̄i̍ māfi̍kīi̍ye̍. Kāni̍ fo̍ndōle̍, wānā o̍ wānā wa̍ŋnūŋ ni̍ŋ a̍ kɔ̄l nyūlū, ndu̍yɛ̍ mbō 
wānu̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍.’ ” 

Sɛ̄kāla̍yā 4 

Yil̍āŋndo̍ a̍ nyɛ ̄nda̍ kɛs̄ī la̍mbūiy̍o̍ lēchōo̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, o̍ yi̍lāŋndo̍ ho̍ō ni᷄ŋ, mi̍ ki̍i̍la̍nɔ̍ na̍a̍ ŋ̄ wa̍ sūūki̍āŋndo̍ wo̍ ō mīīŋgū 
nāa̍ ya̍ chu̍a̍, mbo̍ hu᷄ŋ hi̍i̍lūū ya̍, mɛ̄ɛ̍ wāŋndo̍ ō wā nu̍a̍ā o̍ lūa̍a̍ŋ mī wāŋndo̍ hīīlu̍u̍ 
ndu̍ le̍ ndu̍ tīndīo̍o̍ yɛ̍. 

2Mbo̍ nyūnā ya̍ āā, “Ō yɛ̄ɛ̍nɛ̍ ŋ̄ chō yɛ̍ chɔ̄ɔ̍?” Mi̍ di̍mūl ndu̍ āā, “I̍ cho̍ chɔ̄ɔ̍ nyɛ̄ 
kɛ̄sīāālā la̍mbūi̍yo̍, ō tōōsīāā a̍ ko̍o̍līi̍yo̍ŋ kpo̍so̍ŋ. Hɛ̄ŋgɛ̍i̍ māchūɛ̄īyo̍ ō chō ō 
kɛ̄sīāā o̍ nyɔ̄ɔ̍ ho̍ō chōo̍. O̍ ko̍ŋ kɔ̍ɔ̍lī, la̍mbūi̍la̍ŋ lā chō lā kɛ̄sīāā o̍ nyɔ̄ɔ̍ ho̍ō chōo̍ 
lā ŋɔ᷄mmɛ̍ū. La̍mbūi̍la̍ ŋɔ̍mmɛ̍ūla̍ŋ nda᷅ŋ, ō kɛ᷅ o̍ kɛ᷅ ō nɔ̄ nāa̍ wo̍u̍wāā sāa̍bɛ̄i̍ya̍ le̍ 
ndu̍ mɛ̄ndūllo̍. 

3Yɔ̄mīī ɔ̄li̍fīi̍ye̍ ī chō o̍ nyɛ̄ kɛ̄sīāālā la̍mbūi̍yo̍ ho̍ō īkɛ̄i̍ ī ŋīi̍ŋ, ho̍ō chō o̍ bā mīāllo̍ 
chōo̍ mi̍ ho̍ō wā o̍ bā kɛ̄ndɔ̄ɔ̍ chōo̍.” 

4Mi̍ I̍ nyu̍nā ki̍i̍la̍nɔ̍ Mɛ̄lɛ̄ka̍a̍ ho̍ō āā, “Le̍ yɛ̄ɛ̍nɛ̍ nyɛ̄la̍ŋ nda᷅ŋ lā si᷄m yɛ̄?” 

5Mbo̍ nyūnā ya̍ āā, “A̍ si̍nā le̍ sa̍bū la̍ si̍m ndo̍ le̍?” Mi̍ I̍ mu̍lī āā, “M̍m̄ māsānɔ̄ɔ̍ I̍ 
si̍nā le̍.” 

6Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō ō dīmūl la̍ māā, yōōŋgū Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, ō yɔ̄ŋgu̍ le̍ Sɛ̄lūba̍bɛ̄l wo̍ ndu̍ cho̍ ho̍ō ni̍. O̍ dīmi̍ āā, “Sɛ̄lūba̍bɛ̄l, ō cho̍ a̍ 
dīāllūŋ nūm ka̍lā le̍, ndu̍yɛ̍ ō cho̍ a̍ kpāāyā nu̍m te̍ ŋ̄ nɔ̄lā mā yēm te̍. Kɛ̍ Sa̍na̍a̍ a̍ 
nyi̍nā nūu̍, ā nɔ̄lā. 

7Pēmbūŋ bɛ̄ndu᷄ŋ nɔ̍ mī ŋ̄ wa̍ nu̍m lāchī māā lākpɔ̍kɔ̍si̍ wo̍ŋ kpo̍u̍, ŋ̄ nɔ̍lā ni̍ŋ mī 
ŋ̄ si᷄m nu̍m lāchī le̍. I̍ cho̍ tōsā mī ŋ̄ pūūsi̍a̍ŋ, mī ŋ̄ sīmnu᷄ŋ la̍dɛ̍ŋgbɛ̍. Nūm 
Sɛ̄lūba̍bɛ̄l, nu᷄m cho̍ hūnɔ̄ɔ̄ chīɛ̄ī nūu̍ mīŋgī tāŋgūl ni̍. Bōōndi̍i̍ ŋ̄ hāndū ni̍ŋ po̍ū 
mɛ̄ɛ̄lāa̍ kpɔ̍ŋ le̍ chīyīī chīɛ̄ī nūu̍ sīōūwo̍ sīmīo̍o̍ ve̍, wāŋnda̍ ā dīmī ni̍ŋ cho̍o̍ cho̍o̍ 
māā, mbɔ̄ māa̍ Mɛ̄lɛ̄ka̍ dɔ̄u̍ chi̍ɛ̍īyo̍ ho̍ō sa̍lā fɔ̍. Mbɔ̄ māā Mɛ̄lɛ̄ka̍ dɔ̄u̍ chi̍ɛ̍īyo̍ ho̍ō 
sa̍lā fɔ̍!” 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ su̍a̍ā vɛ̄lɛ̄ nāa̍ ya̍ chu̍a̍. Mbo̍ dīmī āā, 

9“Sɛ̄lūba̍bɛ̄l ki̍la̍ chīyīī chīɛ̄ī nūu̍ nɔ̄ mbō tāŋgu̍lu̍ŋ cho̍o̍ ve̍ ni̍. Ndu̍yɛ̍, ndu̍ 
Sɛ̄lūba̍bɛ̄l, ndu̍ cho̍ chīɛ̄ī kālāa̍ sīōū sīmī ni̍. Tē he̍ī ī yɔ̄nu̍ŋ pɛ̍, o̍ ko̍ŋ wānāā nīa̍a̍ 
chō sīnā ni̍ māā ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, māā ya̍ ve᷅mm 
nu̍m nāa̍ nda̍ chūā ni̍. 

10Wānā o̍ wānā pɛ̍ɛ̍sā wa̍li̍ pɔ̍mbɔ̍ ka̍ndu̍ŋ ho̍ō wo̍ le̍. Wāŋnda̍ chō hūnɔ̄ɔ̄ 
Sɛ̄lūba̍bɛ̄l chɔ̄ a̍ yōōlē tūwāāle̍ŋ o̍ bā le̍ chīɛ̄īyo̍ ho̍ō tāŋgūllo̍, o̍ ko̍ŋ nda̍ kpo̍u̍ mā 
nāŋ kɔ̄l.” Mi̍ ki̍i̍la̍nɔ̍ Mɛ̄lɛ̄ka̍a̍ ō dīmūl la̍ vɛ̄lɛ̄ āā, “La̍mbūi̍la̍ ŋɔ̍mmɛ̍ūlā ŋ̄ chē la̍ŋ o̍ 

nyɛ̄ kɛ̄sīāālā la̍mbūi̍yo̍ chōo̍ la̍ŋ, la̍ŋ la̍ si̍m le̍ hɔ̄lta̍ Mɛ̄lɛ̄ka̍ Ya̍a̍wɛ̄ɛ̄ la̍ŋ ni̍. La̍ŋ la̍ 
chɔ̍m a̍ mɛ̄ɛ̍ hɔ̄lta̍ Mɛ̄lɛ̄ka̍ Ya̍a̍wɛ̄ɛ̄ la̍ŋ lā chō chɔ̄ɔ̍ bā o̍ bā fe̍e̍ o̍ chi̍e̍ēŋndo̍ chōo̍ yɛ̍ 
ni̍.” 

11O̍ ko̍ŋ kɔ̍ɔ̍lī, mi̍ nyu̍nā ki̍i̍la̍nɔ̍ Mɛ̄lɛ̄ka̍a̍ a̍a̍, “Yɔ̄mīī ɔ̄li̍fīi̍ ŋi̍i̍ŋ si̍m o̍ nyɛ̄ kɛ̄sīāālā 
la̍mbūi̍yo̍ īkɛ̄i̍, ho̍ō chō o̍ bā kɛ̄ndɔ̄ɔ̍ chōo̍, mi̍ ho̍ō wā o̍ bā mīāllo̍ chōo̍ ve̍, le̍ yɛ̄ɛ̍nɛ̍ 
ndi̍ ndi̍ si̍m yɛ̍?” 

12Mi̍ nyu̍nā vɛ̄lɛ̄ ndu̍ āā, “I̍ cho̍ lɛ̄ūwūŋ yɔ̄m ɔ̄li̍fīi̍yo̍ŋ chɔ̄ɔ̍ ŋ̄ mūu̍ŋ o̍ nyɛ̄la̍ cho̍ lā 
tōōsīāā a̍ ko̍o̍līi̍yo̍ŋ māā ŋ̄chīli̍ŋ a̍ tɛ̄ɛ̄ŋgūla̍ŋ lēni᷄ŋ, mi̍ chūɛ̄īmā ŋ̄ko̍o̍līi̍ya̍ŋ mā wā 
fūlāa̍ lēni᷄ŋ mī mā tūāl lɛ᷅ŋ. Le̍ yɛ̄ɛ̍nɛ̍ ko̍ŋ ndu̍ si̍m yɛ̄?” 

13Mbo̍ nyūnā ya̍ āā, “A̍ si̍nā le̍ nyɛ̄ mu̍ŋ si̍m ndo̍ le̍?” Mi̍ mu̍lūl ndu̍ āā, “I̍ si̍nā le̍ 
māsānɔ̄ɔ̍.” 

14Mbo̍ lō o̍ ko̍ŋ mbo̍ dīmūl la̍ āā, “Nyɛ̄lā sālā tīɔ̍ɔ̍ŋndā la̍ŋ, la̍ŋ la̍ si̍m le̍ pūa̍a̍ 
ŋi̍ɔ̍ɔ̍ŋāā nda̍ sūu̍ chūɛ̄īya̍ŋ, ma̍ wā ā hɛ̄līāā le̍ Māsānɔ̄ɔ̍ Mɛ̄lɛ̄ka̍ nɔ̍ chi̍e̍ēŋndo̍ ho̍ō 
kpo̍u̍ wo̍ sāāŋgīāllo̍ wa̍.” 

Sɛ̄kāla̍yā 5 

Yil̍āŋndo̍ a̍ yāu̍ sim̍būlāa̍ wa̍ hīŋnɔŋ᷄ndo̍ chōo̍ cho̍o̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ yi̍lāŋ chēle̍ŋ. O̍ yi̍lāŋndo̍ ho̍ō ni᷄ŋ, mi̍ cha᷅ yāu̍ si̍mbūlāa̍ o̍ 
hūēīye̍ ni᷅ŋ. 

2O̍ ko̍ŋ mi̍ ki̍i̍la̍nɔ̍ Mɛ̄lɛ̄ka̍a̍ nyūnā ya̍ āā, “Ō yɛ̄ɛ̍nɛ̍ ŋ̄ chō yɛ̄ chɔ̄ɔ̍?” Mi̍ I̍ mu̍lī āā, “I̍ 
cho̍ chɔ̄ɔ̍ yāu̍ si̍mbūlāa̍ hīŋnɔ᷄ŋndo̍ o̍ hūēīye̍ ni᷄ŋ cho̍o̍ cho̍o̍. Yāu̍wo̍ ho̍ō bāndi̍i̍ 
ndūɛ̍i̍ ī chō nɛ̄īyo̍ be̍le̍-ya̍a̍, bu̍o̍o̍ nɛ̄īyo̍ tɔ̍, a̍ lē ŋūɛ̍ɛ̍nu̍.” 

3O̍ ko̍ŋ kɔ̍ɔ̍lī, mbo̍ dīmūl la̍ āā, “Kpūndɛ̍ cho̍ tōlɔ̄ɔ̄ o̍ lɛ̄ŋnde̍ŋ nde᷅ŋ ni᷄ŋ kpo̍u̍ wo̍, 
ndu̍ cho̍ ō pōōnyīāā o̍ yāu̍ ko̍ŋ ni᷄ŋ ni̍. Yāu̍wo̍ ho̍ō, ō chō ō pōōnyīāā lēni᷄ŋ māā 
wānā o̍ wāna̍ to̍sa̍ vīīle̍ŋ pɛ̍, wānā ko̍ŋ ō nɔ̄ mbō wa̍ ō sōlīāā o̍ lɛ̄ŋnde̍ŋ nde᷅ŋ ni᷄ŋ 
po̍. O̍ ko̍ŋ kɔ̍ɔ̍lī o̍ yāu̍wo̍ ho̍ō kūmbūe̍i̍ pīlɛ̍i̍ ō chō ō pōōnyīāā lo̍ŋ māā wānā o̍ 
wāna̍ me̍na̍ŋ se᷅ndi̍ sɔ̄ŋ chōo̍ wo̍ pɛ̍, māā wānā ko̍ŋ bɛ̍ɛ̍ ō nɔ̄ mbō sɔ̄la̍ sōlīo̍o̍ o̍ 
lɛ̄ŋnde̍ŋ nde᷅ŋ ni᷄ŋ.” 

4Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “I̍ cho̍ yāu̍wo̍ ho̍ō yɔ̄ŋ o̍ chīɛ̄īlā 
vīīya̍ ni᷄ŋ, a̍ o̍ chīɛ̄īlā wānāa̍ me̍nāŋ se᷅ndi̍lā sɔ̄ŋ chōo̍ la̍ŋ a̍ dīōlā nīla̍ŋ nda̍ ni᷄ŋ. 
Yāu̍wo̍ ho̍ō, ō chō lākɔ̄ lūɛ̄īyɔ̄ɔ̄ o̍ chīɛ̄īlā ndāla̍ŋ ni̍ŋ a̍ pi̍lɛ̍ŋ pi̍lɛ̍ŋnda̍ tu᷅. Ndu̍yɛ̍ 
chīɛ̄ī o̍ lu̍ɛ̍ī ko̍, ō lō o̍ chīɛ̄ī kōŋ ni᷄ŋ ha̍a̍a̍ mī chīɛ̄ī kōŋ ō pīɔ̍l, nyɛ̄ o̍ nyɛ̄ nda̍ tāŋgu̍l 
chīɛ̄ī kōŋ, ŋ̄pɛ̄ŋgɛ̍, lāpōū ni̍, kpo̍u̍ mī lā tāmbu̍.” 

Yil̍āŋndo̍ a̍ wānā la̍nɔ ̍cho̍ o̍ kāmbɛi̍y̍o̍ niŋ᷄ o̍kɔɔ̄ ̄
5O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ na̍a̍ ŋ̄ wa̍ sūūki̍āŋndo̍ wo̍ ō chɔ̄mnu̍ŋ vɛ̄lɛ̄ ya̍ mbo̍ 
dīmūl la̍ āā, “To̍fa̍ wɔ̍ cho̍o̍ cho̍o̍ mā chē nyɛ̍ cho̍ hūnɔ̄ɔ̍ wo̍.” 

6Mi̍ I̍ nyu̍nā ndu̍ āā, “Ō yɛ̄ɛ̍nɛ̍ cho̍ yɛ̄ ko̍ŋ?” Mbo̍ mūlī āā, “Kāmbɛ̍i̍ nda̍ tūū nyɔ̍ɔ̍ŋ 
lēni᷄ŋ ndo̍, ndu̍ ŋ̄ chō ko̍ŋ chɔ̍ɔ̍ ni̍. Ndu̍yɛ̍, ō si᷄m le̍ yɔ̄ŋndā wɔ̄ɔ̍ŋndā wāŋnda̍ o̍ 
lɛ̄ŋnde̍ŋ nde᷅ŋ ni᷄ŋ kpo̍u̍ a̍ to̍sā la̍ŋ. 

7“Kāmbɛ̍i̍yo̍ ho̍ō yɛ̍, a̍ li̍īye̍ nda̍ tōōsi̍a̍a̍ kūmbū ndɔ̄ɔ̍ ni̍. Mi̍ cha᷅ ma̍ hēēlū kūmbū 
kāmbɛ̍i̍yo̍ ho̍ō. Mɛ̄ɛ̍ nda̍ hēēlu̍, mi̍ cha᷅ wānā la̍nɔ̍ɔ̍ īchāli̍ o̍ kāmbɛ̍i̍yo̍ ho̍ō ni᷄ŋ.” 

8Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō dīmūl la̍ āā, “Chūa̍a̍ ho̍ō ndu̍ si̍m le̍ dɛ̍nɛ̍ wɔ̍ɔ̍ŋndo̍ ni̍.” O̍ 
ko̍ŋ, mi̍ ki̍i̍la̍nɔ̍ Mɛ̄lɛ̄ka̍a̍ mīŋgī chūa̍a̍ ho̍ō nyīndɔ̄ɔ̄ o̍ kāmbɛ̍i̍yo̍ ni᷄ŋ mbo̍ mīŋgī 
kīndā. 

9Mɛ̄ɛ̍ ya̍ I̍ to̍fa̍ chōo̍ cho̍o̍, mi̍ cha᷅ wāŋ lāāndūa̍a̍ nda̍ ŋi̍ɔ̍ɔ̍ŋ a̍ kūmba᷅ŋnda̍ŋ, ā wa̍ 
hūnɔ̄ɔ̍ o̍ hūēīye̍ ni᷄ŋ. Wāna̍ a̍a̍ che᷅ nda̍ kūmba᷅ŋnda̍ŋ pɛ̍, nu̍a̍ wɔ̍ ko̍ mɛ̄ɛ̍ 
kūmba᷅ŋndā kōwɔ̍ɔ̍ lā chō nu̍a̍ā yɛ̍. O̍ ko̍ŋ kɔ̍ɔ̍lī, mi̍ cha᷅ mi̍ wāŋ lāāndūa̍a̍ ha̍ā ā 
hu᷄ŋ chu̍ā kāmbɛ̍i̍yo̍ ho̍ō ma̍ hēlnu᷄ŋ a̍ ndu̍ cho̍o̍ cho̍o̍. 

10Mi̍ I̍ nyu̍nā ki̍i̍la̍nɔ̍ɔ̍ ho̍ō āā, “Kūɛ̍ɛ̍nɛ̍ nda̍ chō yɛ̄ kɔ̄la̍ŋ a̍ kāmbɛ̍i̍yo̍ ho̍ō?” 

11Mbo̍ dīmūl la̍ āā, “O̍ lɛ̄ŋndē Ba̍bi̍lɔ̄ŋnde̍ŋ ni᷄ŋ nda̍ chō kɔ̄la̍ŋ a̍ ndu̍ ni̍, mā kɔ̍ 
te̍ŋgūl ndu̍ chīɛ̄īyo̍ mā lūe̍i̍ ndu̍ lēni᷄ŋ. Tē ā chīi̍ chīɛ̄īyo̍ bɛ̄ɛ̄ndīāā le̍ ndu̍ pɛ̍, o̍ chīɛ̄ī 
kōŋ ni᷄ŋ nda̍ chō ndu̍ lūēī ni̍, mbō wa̍ lo̍ŋ.” 

Sɛ̄kāla̍yā 6 

Yil̍āŋndo̍ a̍ nyɛl̄ā hīɔɔ̍l̍u̍la̍ su̍a̍ā ā nāŋ nda̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ yi̍lāŋ chēle̍ŋ. O̍ yi̍lāŋndo̍ ho̍ō ni᷄ŋ, mi̍ cha᷅ nyɛ̄lā su̍a̍a̍ ā 
nāŋ nda̍ŋ lā hīɔ̍ɔ̍lu̍, lā wa̍ fūlāa̍ o̍ lūāŋndo̍ŋ tɛ̄ɛ̄ŋ ŋ̄ mūu̍ŋ. Lūāŋndo̍ŋ mu̍ŋ yɛ̍, 
lūāŋūŋ chīli̍ŋu̍ŋ būlɔ̍ŋsīi̍yo̍ŋ ŋ̍ wa̍ ni̍. 

2Nyɛ̄la̍ŋ nda᷅ŋ ō tāso̍o̍, su̍a̍a̍ wa̍ ndu̍ nānɔ̄ɔ̍ wa̍, ā sīāŋā nda̍ wa̍ ni̍, ō dīi̍ŋ ndɔ̄ɔ̍, a̍ wa̍ 
ndu̍ nānɔ̄ɔ̍ wa̍ ā wa̍ ā tīŋī, 

3ō yāa̍ ndɔ̄ɔ̍, a̍ wa̍ ndu̍ nānɔ̄ɔ̍ wa̍ ā wa̍ ā hūmbū, ō hīɔ̍ɔ̍lo̍o̍, a̍ wa̍ ndu̍ nānɔ̄ɔ̍ wa̍ 
kɔ̄ɔ̍le̍ po̍nyɛ̍i̍le̍ŋ nda̍ a̍a̍ nɔ̍ ni̍. Ndu̍yɛ̍ su̍a̍a̍ ha̍ā kpo̍u̍, su̍a̍ā kpāāyāā bɛ̍ndūa̍a̍ pi̍la̍ 
nda̍ wa̍ ni̍. 

4O̍ ko̍ŋ kɔ̍ɔ̍lī, mi̍ nyu̍nā ki̍i̍la̍nɔ̍ Mɛ̄lɛ̄ka̍ wa̍ ho̍ō sūɛ̍i̍ nāa̍ ya̍ chu̍a̍ wo̍ a̍a̍, “Māsānɔ̄ɔ̍, 
le̍ yɛ̄ɛ̍nɛ̍ nyɛ̄la̍ŋ nda᷅ŋ lā si᷄m yɛ̄?” 

5Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō mūlūl la̍ āā, “Nyi̍nāā hīɔ̍ɔ̍lu̍a̍a̍ o̍ fo̍nda᷄ŋ Mɛ̄lɛ̄ka̍a̍ a̍ cho̍ 
ha̍ā ni̍. Ā chō chɔ̄nɔ᷄ŋndo̍ nāa̍ nda̍ wa̍ īsīsi̍ Mɛ̍lɛ̄ka̍ nɔ̍ chi̍e̍ēŋndo̍ ho̍ō kpo̍u̍ wo̍ o̍ 
hɔ̄l la̍. 

6“Nyɛ̄ nyāāna᷄ŋ su̍a̍ā tīŋīa̍a̍ ā chō nānɔ̄ɔ̍ wo̍, ndu̍ cho̍ kɔ̄la̍ŋ kūmbū lɛ̄ŋnde̍ cho̍ bā 
lūāŋndo̍ le̍ŋ, ō su̍a̍ā hūmbūa̍a̍ ā chō nānɔ̄ɔ̍ wo̍, ndu̍ cho̍ kɔ̄la̍ŋ kūmbū pāa̍le̍ŋ lē 
dēl lo̍, ō su̍a̍ā nɔ̍ kɔ̄ɔ̍le̍ po̍nyɛ̍i̍le̍ŋ nda̍ ā chō nānɔ̄ɔ̍ wo̍, ndu̍ cho̍ kɔ̄la̍ŋ kūmbū bā 
tōūwo̍.” 

7Mɛ̄ɛ̍ su̍a̍a̍ wa̍ nyɛ̄la̍ŋ nda᷅ŋ nānɔ̄ɔ̍ wa̍ ā fūla̍ le̍ kɔ̄la̍ŋ, ā wa̍ lāūwo̍ kpe̍e̍kpe̍i̍ le̍ mā 
kēle̍ŋa̍ lākɔ̄ mā kɔ̍ ba̍lu̍ o̍ chi̍e̍ēŋndo̍ ni᷄ŋ kpo̍u̍. Mi̍ Mɛ̄lɛ̄ka̍ ō dīmūl su̍a̍a̍ ha̍ā āā, “Lā 
kɔ̍ mī lā kɔ̍ ba̍lū o̍ chi̍e̍ēŋndo̍ ni᷄ŋ kpo̍u̍, mī lā mɛ̄ɛ̄nda̍ŋ ndu̍.” O̍ ko̍ŋ, mi̍ su̍a̍a̍ wa̍ 
nyɛ̄la̍ŋ nda᷅ŋ nānɔ̄ɔ̍ wa̍ ā mālnu᷄ŋ ma̍ kɔ̍ ba̍lū o̍ chi̍e̍ēŋndo̍ ni᷄ŋ kpo̍u̍, le̍ mā 
mɛ̄ɛ̄nda̍ŋ chi̍e̍ēŋndo̍. 

8Mi̍ Mɛ̄lɛ̄ka̍ Ya̍a̍wɛ̄ɛ̄ ō dīmūl la̍ chōo̍ cho̍o̍ āā, “Su̍a̍a̍ ku̍ɛ̄ kūmbū lɛ̄ŋnde̍ cho̍ bā 
lūāŋndo̍ le̍ŋ nda̍, ā tōsa̍ mi̍ tu̍mbe̍ ya̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ a̍ lɛ̄ŋnde̍ŋ bā 
lūāŋndo̍ wo̍ ō pɔ̄lūl.” 

Mɛl̄ɛk̄a̍ dīmi ̍le̍ mā wōu̍ Chɔɔ̄s̍ūāā mɔs̍il̍ lēmāsāa̍ 
9O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ ke᷅ ya̍ vɛ̄lɛ̄ yōōŋgōo̍. 

10Mbo̍ dīmūl la̍ āā, “Di̍mu̍l wa̍nāa̍ fu̍la̍ o̍ bīyɔ̄ɔ̍ ni̍ŋ Ba̍bi̍lɔ̄ŋ ma̍ hūŋ nda̍, nda̍ yɔ̍nūŋ 
māā Hɛ̍li̍dāī ni̍, a̍ Tōbi̍chā, a̍ Chɛ̄da̍yāā, mā ke̍ nu̍m ka̍ni̍ŋ hu̍mbo᷄ŋ, a̍ ka̍ni̍ŋ si̍a̍ŋa᷄ŋ 
ŋ̄ ti᷄ŋ. Tē ā ke̍ nu᷅m ka̍ni̍o̍ŋ mu᷅ŋ pɛ̍, a̍ ma̍lnu̍ŋ pa̍a̍le̍ le̍ŋ ā kūɛ̄ sa̍kpō o̍ chīɛ̍i̍ 
Chōōsa̍yā, po̍ Sɛ̄fāna̍yā wo̍. 

11Ka̍ni̍ŋ hu̍mbūŋ nda̍ chō nu̍m mu̍ŋ ke᷅ wo̍ŋ ni̍, ka̍ni̍ŋ si̍a̍ŋāŋ mu᷅ŋ ni̍, a̍ chu̍a̍ mu̍ŋ 
a̍ to̍o̍si̍a̍a̍ mɔ̍si̍l lēmāsāa̍ a̍ mu̍ŋ. O̍ ko̍ŋ kɔ̍ɔ̍lī, mī lā chu̍a̍ mɔ̍si̍l lēmāsā kōŋ mī lā 
wōu̍ Chɔ̄ɔ̍sūāā po̍ Chɛ̄hōsa̍da̍kī wo̍ māā māsā. 

12O̍ ko̍ŋ kɔ̍ɔ̍lī, mī lā dīmu̍l ndu̍ māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ 
āā, ‘Po̍ nɔ̍ dīōla̍ŋ āā, Lɛ̄ūve̍ wo̍, o̍ cho̍ fūlā o̍ fo̍ndā ndɔ̄ɔ̍ mbō hu᷄ŋ mi̍ŋgī chīɛ̍i̍ cho̍ 
le̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ tāŋgūllo̍, ndu̍ cho̍ ho̍ō ni̍. 

13Ndu̍ cho̍ chīɛ̍i̍ cho̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ mīŋgī tāŋgūl ni̍, mbō sɔ̄la̍ bɛ̄ɛ̄le̍ māsā 
bɛ̍ndōo̍ ō nɔ̄ le̍ sɔ̄lāa̍ le̍ŋ. Ndu̍yɛ̍ ndu̍ wa᷅ ni̍ŋ māsāa̍ wānāā ndūa̍a̍ chōo̍ ni̍. O̍ ko̍ŋ 
kɔ̍ɔ̍lī, ndu̍ cho̍ wa᷄ vɛ̄lɛ̄ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍, o̍ māsāle̍ ndɔ̄le̍ŋ ni᷄ŋ ni̍, 
ndu̍yɛ̍, mī kɔ̄l nyūlōo̍, a̍ dīōm pīlɔ̍ɔ̍ o̍ wa̍ o̍ māsɛ̄i̍ ndūɛ̄ī ŋi̍i̍ŋnde̍ he̍ī ni᷄ŋ. 

14Mɔ̍si̍l lēmāsāa̍ ho̍ō, ō nɔ̄ mbō wa̍ ō kɛ̄sīāā o̍ chīɛ̍i̍ cho̍ le̍ ya̍ Mɛ̍lɛ̄ka̍ Ya̍a̍wɛ̄ɛ̄ wo̍ 
ni᷄ŋ, le̍ wāa̍ lōōnɔ᷄ŋndo̍ a̍ Hɛ̍li̍dāī, a̍ Tōbi̍chā, a̍ Chɛ̄da̍yāā, a̍ Chōōsa̍yā, po̍ Sɛ̄fāna̍yā 
wo̍ o̍kɔ̄ɔ̄.’ ” 

15Wāŋnda̍ ā fūlā ni̍ŋ o̍ fo̍ndāŋndā lēvīlta̍ŋ mā hīŋ, le̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ 
mālāa̍ mīŋgī tāŋgūllo̍. O̍ ko̍ŋ, mī lā sīna̍ māā Mɛ̄lɛ̄ka̍ Ya̍a̍wɛ̄ɛ̍ Kpu̍lu̍ŋgūma̍ 
bɛ̄ndōo̍, māā ndu̍ ve᷅mm ya̍ sa̍kāla̍yā nāa̍ nya̍ chūā ni̍. Nyɛ̄ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
nyāa̍ ō di̍mu̍l nya̍ wo̍, tē lā tūsi̍ŋ o̍ ndu̍ bɛ̍ŋgu̍ pɛ̍, mu᷅ŋ kpo̍u̍ ŋ̄ chō yɔ̄nɔ᷄ŋ mɛ̄ɛ̍ o̍ 
di̍mi̍ yɛ̍. 

Sɛ̄kāla̍yā 7 

Mɛl̄ɛk̄a̍ Ya̍a̍wɛɛ̄ ̄pɛɛ̍s̍a̍ su᷅m cho̍ su᷅m kpe̍e̍kpe̍i ̍le̍ wo̍ 
1Wɔ̄sī Māsāa̍ Da̍līɔ̄ɔ̄ o̍ chi̍ŋa̍ wɔ̄sīla̍ŋ lā hīɔ̍ɔ̍lu̍ o̍ māsāle̍ŋ chōo̍ wo̍, mi̍ Mɛ̄lɛ̄ka̍ 
Ya̍a̍wɛ̄ɛ̄ o̍ ke᷅ ya̍ Sɛ̄kāla̍yā yōōŋgōo̍. Pāŋgi̍i̍ ŋɔ̍ma̍hīɔ̍ɔ̍lu̍e̍i̍ o̍ wɔ̄sī kōŋ ni᷄ŋ, pāŋgi̍i̍ 

nda̍ vēēlū o̍ Hi̍būlūi̍ye̍ ni᷄ŋ āā Ki̍si̍līve̍ ve̍, o̍ lɔ̄mā lē hīɔ̍ɔ̍lu̍a̍ŋ o̍ pāŋgi̍i̍ ke̍ŋ ni᷄ŋ sūɛ̍i̍ 
he̍ī ī yɔ̄nu̍ŋ ni̍. 

2A̍ te̍le̍ŋ ko̍ŋ, mi̍ wāŋnda̍ Bɛ̍tɛ̄ɛ̄l a̍ vi̍ām Sīālu̍ɛ̍sā, nda̍ Lūɛ̄chīmmɛ̍lɛ̍kī, nda̍ pūa̍a̍ 
ndāa̍ wa̍ nda̍ kɔ̄ɔ̄lī wa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, le̍ mā kɔ̍ nyu̍nā Mɛ̄lɛ̄ka̍ dīōm le̍ 
mbō dɔ̄ū nda̍ sa̍lā. 

3Ndu̍yɛ̍ nda̍ a̍a̍ ku̍ɛ̄ vɛ̄lɛ̄, le̍ mā kɔ̍ nyu̍nā wānāa̍ so̍lī sa̍lāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ 
wo̍ wa̍, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, a̍ wānāa̍ su̍a̍ā le̍ Mɛ̄lɛ̄ka̍ wa̍ āā, “Bāā ŋ̄ hīo̍u̍ 
la̍chi̍ a̍ mɔ̍nɛ̍i̍ bīyɔ̄ɔ̍, ndu̍yɛ̍ o̍ ko̍ŋ kɔ̍ɔ̍lī a̍ su᷅mndo̍ bīyɔ̄ɔ̍ o̍ pāŋgi̍i̍ ŋu̍ɛ̍ɛ̍nu̍ o̍ pāŋgi̍i̍ 
ŋu̍ɛ̍ɛ̍nu̍ ni̍ŋ o̍ wɔ̄sīo̍o̍ ni᷄ŋ, le̍ tɛ̄ɛ̄mbūū nda̍ tɛ̄ɛ̄mbu̍u̍ chīɛ̍i̍ Mɛ̄lɛ̄ka̍a̍ wo̍, mɛ̄ɛ̍ na̍a̍ ŋ̍ 
to̍sā pa̍a̍ndū o̍ wɔ̄sīlā fāŋgāla̍ hi̍o̍ū la᷅ŋ nda᷅ŋ ni᷄ŋ yɛ̍?” 

4O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō kē ya̍ yōōŋgōo̍ ho̍ō. 

5Mbo̍ dīmūl la̍ āā, “Di̍mu̍l wa̍nā o̍ wāna̍ cho̍ o̍ lɛ̄ŋnde̍ŋ nde᷅ŋ ni᷄ŋ a̍ wānāā sōlīāā 
lāsa̍lāa̍ māā ya̍ Mɛ̍lɛ̄ka̍ dīmi̍ māā, su᷅mndā nya̍ wa̍ bīyɔ̄ɔ̍, ndu̍yɛ̍ mī lā bīī mɔ̍nɛ̍i̍ o̍ 
pāŋgi̍i̍ ŋu̍ɛ̍ɛ̍nu̍ o̍ pāŋgi̍i̍ ŋu̍ɛ̍ɛ̍nu̍ ni᷄ŋ, a̍ o̍ pāŋgi̍i̍ ŋɔ̍mmɛ̍ū o̍ pāŋgi̍i̍ ŋɔ̍mmɛ̍ū ni᷄ŋ o̍ 
wɔ̄sīo̍o̍ ni᷄ŋ le̍ wɔ̄sīla̍ŋ be̍le̍-ŋɔ̍mmɛ̍ū la̍ŋ, lā nɔ̄ o̍ kɔ̄l māā le̍ ya̍ Mɛ̍lɛ̄ka̍ nya̍ wa̍ 
su᷅mndālāŋ bīyɔ̄ɔ̍ ni̍? Ō cho̍ le̍ ya̍ le̍. 

6Bɔ̄ŋa᷅ŋndā dīāā nyɛ̄ dīāālā nya̍ wa̍ bīyɔ̄ɔ̍ mī lā dīā di̍o̍la̍ bɛ̍ndūla̍ŋ, o̍ ko̍ŋ kɔ̍ɔ̍lī, mī 
lā kōlī kōlī mu̍ɛ̍īmā nya᷄ŋ nda̍ŋ, ō cho̍ le̍ yā le̍ nya̍ wa̍ la̍ŋ bīyɔ̄ɔ̍ le̍, le̍ nya̍ pi̍la̍ kɔ̄lta̍ŋ 
nɛ̄ŋīo̍o̍ ko̍ni̍ nya̍ wa̍ la̍ŋ bīyɔ̄ɔ̍ ni̍. 

7“Yōōŋgū pīlɔ̍ɔ̍ ho̍ō, ndu̍ ko̍ni̍ Mɛ̄lɛ̄ka̍ Ya̍a̍wɛ̄ɛ̄ o̍ dɔ̍ū sīndɛ̄ wānāā ā tāsi̍a̍a̍ nda̍ a̍a̍ 
su̍a̍ā le̍ ndu̍ wa̍ o̍ sōndō ma̍ dīmūl wāŋnda̍ ndu̍ ni̍. A̍ te̍le̍ŋ ko̍ŋ, Chūlu̍sɛ̄lɛ̄m ni̍, 
chi̍e̍e̍ŋ ba̍lu̍ ndu̍ wo̍ŋ ni̍, ŋ̄ wa̍ ŋ̄ pīāā a̍ wāŋndā chīe̍e̍ya̍, ndu̍yɛ̍ nyɛ̄ o̍ nyɛ̄ ō wa̍ ō 
kɛ̄ndɛ̄ a̍ wānā o̍ wānā. Būŋgɛ̄i̍ cho̍ o̍ lɛ̄ŋnde̍ŋ bā tōūwo̍ ve̍ ni̍, a̍ lɛ̄ŋnde̍ cho̍ o̍ 
pēmbo᷄ŋ hōlnɔ᷄ŋndo̍ le̍ŋ, lo̍ŋ kpo̍u̍ wāŋnda̍ wa̍ ā pīāā.” 

Dīōm kɛȳāa̍ to̍sa̍ ni ̍mi ̍wāŋnda̍ Is̍ɔl̄ūɛī̄ a̍ nya̍a̍nu᷄ŋ o̍ lɛŋ̄īī chēle̍ŋnde̍ niŋ᷄ 
8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ Sɛ̄kāla̍yā yōōŋgū chēle̍ŋ, mbo̍ dīmūl la̍ 
āā, 

9“Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, ya̍ I̍ dīmu̍l wānāā nīa̍a̍ wo̍ 
ndu̍ wa̍ ho̍ō ni̍, mi̍ di̍mūl nda̍ māā, lā wa̍ sa̍kpō o̍ wāŋnda̍ yāma̍ŋ kīlūllo̍ ni᷄ŋ, ndu̍yɛ̍ 
mī lā tōsa̍la᷅ŋ kɛ̍ndɔ᷄ŋ vēllāa̍ vēllē, o̍ ko̍ŋ kɔ̍ɔ̍lī, mī wānā o̍ wānā o̍ nɔ̍ nyīɛ̍ɛ̍ye̍ le̍ 
chāa̍ŋ ndɔ̄. 

10Wāŋ lāāndūāā pīāāndūāā ndāa̍ vī ma̍ wā nya̍ tɛ̄ɛ̄ŋ nda̍ ni̍, vīi̍ya̍a̍ nɔ̍ lɛ̍ ŋ̄ fi̍nyā le̍ 
wa̍ ni̍, wānāā lēkāa̍wa̍a̍ cho̍ nya̍ tɛ̄ɛ̄ŋ nda̍ ni̍, wānāā tāmbɛ̍i̍ya̍ ni̍, lā bi̍ī nda̍ bīyɔ̄ɔ̄ 
wɔ̄ɔ̍ŋ mī lā tūsi̍ nda̍ nyɛ̄ pālāā chōo̍ le̍. Ndu̍yɛ̍ o̍ ko̍ŋ kɔ̍ɔ̍lī, wānā o̍ wānā o̍ tu̍u̍nu᷄ŋ 
i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ o̍ kɔ̄l a̍ chāa̍ŋ ndɔ̄ le̍. 

11“Kɛ̍ wānāā nīa̍a̍ ā ye᷄ŋ ya̍ lānī le̍. Ma̍ tōsā bōllē kālāle̍ŋ a̍ ya̍ Mɛ̄lɛ̄ka̍ ma̍ mūlūl la̍ 
kɔ̄ɔ̍, ndu̍yɛ̍ ma̍ kīndā nīlā ndāla̍ŋ kpi̍ŋ kpi̍ŋ, yɔ̍ŋi̍ bɛ̍ɛ̍ nda̍ tūe̍i̍ nyɛ᷅ ya̍ I̍ di̍mi̍ wo̍. 

12Mi̍ kɔ̄ltā ndāla̍ŋ lā kīāndū, mɛ̄ɛ̍ pōūwo̍ ō chō nu̍a̍ā yɛ̍. Sāwāla̍ ya̍ Mɛ̍lɛ̄ka̍ Ya̍a̍wɛ̄ɛ̄, 
Mɛ̄lɛ̄ka̍ nɔ̍ kpāāyāa̍ kpo̍u̍ wo̍ ya̍ I̍ ke̍ nda̍ la̍ŋ, o̍ ko̍ŋ kɔ̍ɔ̍lī, a̍ nyɛ̄ o̍ nyɛ̄ ya̍ I̍ dɔ̍ū 
wānāā tāsi̍a̍a̍ nda̍ a̍a̍ su̍a̍ā le̍ ya̍ wa̍ o̍ lāsōndō ma̍ dīmūl nda̍ ndu̍ wo̍, ā chɛ᷄l mā 
tūsi̍ŋ o̍ ndu̍ bɛ̍ŋgu̍ le̍. Le̍ he̍ī, mi̍ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, 
mi̍ du̍a̍u̍nu᷄ŋ tu̍mbe̍ a̍ nda̍ o̍ ka̍lā ka̍lā.” 

13Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “I̍ ve̍e̍lu̍ nda̍ ma̍ kɛ̄ɛ̄ le̍ ya̍ 
nīla̍ŋ yāŋɔ̄ɔ̍. Ya̍ bɛ̍ɛ̍ mɛ̄ɛ̍ nda̍ vēēlu̍ ya̍ ō pīɛ̄īle̍ŋ ni̍ŋ, I̍ ye̍ŋ nda̍ lānī le̍. 

14O̍ ko̍ŋ, mi̍ ba̍su̍ nda̍ tɛ̍ɛ̍, mɛ̄ɛ̍ hūēīyīī bɛ̄ndūe̍i̍ ī bāsū nu̍a̍ā nyɔ̄ɔ̍ yɛ̍, mi̍ sɛ̍ŋī nda̍ o̍ 
lɛ̄ŋīī sūmīālle̍ ni᷄ŋ. Mi̍ lɛ̄ŋndē ndāle̍ŋ lē kōma̍ ta̍mbu̍, mī lē sīmnu᷄ŋ māā nāa̍ wāna̍ 
chi̍e̍e̍ o̍ ve᷅m bɛ̍ɛ̍ le̍ wa̍. Lɛ̄ŋndē kɛ̄ndɛ̄ kɛ̍ndɛ̄ le̍ŋ, mi̍ to̍sā mi̍ lē lō fo̍ndō fu̍u̍ wa̍.” 

Sɛ̄kāla̍yā 8 

Mɛl̄ɛk̄a̍ Ya̍a̍wɛɛ̄ ̄chu̍a̍ būŋgɛī ̍le̍ Chūlu̍sɛl̄ɛm̄ mīŋgī tōōsīa̍a̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō kē ya̍ vɛ̄lɛ̄ yōōŋgū chēle̍ŋ. 
Mbo̍ dīmūl la̍ āā, 

2“Ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, nyɛ̄ ya̍ I̍ di̍mi̍ wo̍ cho̍ ho̍ō ni̍. I̍ 
ka̍a̍la̍ Sa̍a̍yɔ᷄ŋ ō bɔ̄ɔ̍. I̍ ka̍a̍la̍ ndu̍ ha̍a̍a̍, nyɛ̄ kōŋ ya̍ I̍ cho̍ pāŋālāa̍ le̍ ndu̍ ni̍, mi̍ kɔ̄llo̍ 
wā ya̍ ŋɔ̄ɔ̍ ni᷄ŋ. 

3Le̍la̍ŋ I̍ cho̍ mīīŋgū Sa̍a̍yɔ̄ŋ, ndu̍ yɔ̍nūŋ māā Chūlu̍sɛ̄lɛ̄m chi̍e̍e̍ ni̍ mī kɔ̍ cha᷅l lo̍ŋ. 
A̍ te̍le̍ŋ ko̍ŋ, wāŋnda̍ vēēlū ni̍ŋ Chūlu̍sɛ̄lɛ̄m āā, chi̍e̍e̍ cho̍ Mɛ̄lɛ̄ka̍ o̍ hɔ̄l sa̍kpō wo̍, 
o̍ ko̍ŋ kɔ̍ɔ̍lī, mā vēēlu̍ lūāŋīi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ve̍ āā, lūāŋīī 
Dīāndɛ̄i̍.” 

4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmī āā, “I̍ cho̍ tōsā mī 
Chūlu̍sɛ̄lɛ̄m o̍ wa̍nu̍ŋ vɛ̍lɛ̄ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍ māā pāāndū. Bɛ̄ndūāā wāŋ 
pīāāndūa̍a̍, a̍ bɛ̄ndūāā wāŋ lāāndūa̍a̍, a̍ yu̍wa̍ ni᷅ŋ nu̍a̍ā ku̍ndɛ̄ɛ̄ bɛ̄ndū mā bālū a̍ 
tīnda̍la̍ŋ nda̍ ā wānūŋ ni̍ŋ vɛ̍lɛ̄ cha᷄lle̍ o̍ bɛ̍ɛ̄la̍ŋ Chūlu̍sɛ̄lɛ̄m māā pāāndū. 

5O̍ ko̍ŋ kɔ̍ɔ̍lī, nɛ̄īla̍ŋ Chūlu̍sɛ̄lɛ̄m chi̍e̍e̍ kpo̍u̍, lā wā ni̍ŋ vɛ̍lɛ̄ lā pīāā a̍ chūāāmbūāā 
pūa̍a̍mbūa̍a̍, o̍ ko̍ŋ kɔ̍ɔ̍lī a̍ chūāāmbūāā lāāndūa̍a̍ mā wa̍ pīsu̍lta̍ŋ, ndu̍yɛ̍ mā wa̍ ā 
tīūwāā kpo̍u̍.” 

6Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmī āā, “Wānāā tūa̍a̍ lo᷅ ni̍ŋ yo̍o̍mū a̍ 
te̍le̍ŋ dɛ̍nɛ̍ pa̍lāa̍ kōŋ nda̍, ā yīyāŋ ni̍ŋ mā dīmi̍ māā, Ī chō ī kālā le̍ mī nyɛ̄ ya̍ I̍ di̍mi̍ 
ho̍ō wo̍ ō yɔ̄nu̍ŋ. Kɛ̍ a̍ ya̍ Mɛ̍lɛ̄ka̍, he̍ī cho̍ i̍ ka̍lā le̍.” 

7Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō hīāū lāchī a̍ sūɛ̍i̍, mbo̍ dīmī āā, “Wānāā 
nīa̍a̍ cho̍ o̍ chɛ̄le̍ŋ ni᷄ŋ o̍ lɛ̄ŋnde̍ŋ bā pāa̍le̍ŋ lē chāŋndo̍ wa̍ ni̍, a̍ cho̍ o̍ chɛ̄le̍ŋ ni᷄ŋ o̍ 
lɛ̄ŋnde̍ŋ bā pāa̍le̍ŋ lē dēllo̍ wa̍ ni̍, I̍ cho̍ nda̍ hūnɔ̄ɔ̄ chīīndīāā. 

8O̍ ko̍ŋ mī I̍ sōlī lo̍ŋ, mī mi̍ŋgī nda̍ Chūlu̍sɛ̄lɛ̄m chi̍e̍e̍ mā hu᷄ŋ wa᷅ īchāli̍ lo̍ŋ. Ā chō 
hūnɔ̄ɔ̄ sīmnɔ᷄ŋ wa̍nāā nī, ndu̍yɛ̍, ya̍ bɛ̍ɛ̍ mī I̍ si̍mnu᷄ŋ Mɛ̍lɛ̄ka̍ ndā. I̍ wa᷅ ni̍ŋ sa̍kpō a̍ 
nda̍, ndu̍yɛ̍ mī wa̍ wānā tōnya̍ a̍ nda̍.” 

9Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmī āā, “Bōōndi̍i̍ nda̍ wa̍ chīīye̍ kīlāa̍ 
le̍ chīɛ̍i̍ cho̍ le̍ ya̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ tāŋgūllo̍ ve̍, mi̍ wānāa̍ su̍a̍ā 
le̍ ya̍ Mɛ̄lɛ̄ka̍ wa̍ ā dīmī dīōmndā pīlɛ̍ la̍ŋ nda᷅ŋ kpe̍. Le̍la̍ŋ nya̍ tu̍e̍ī dīōmnda̍ŋ ndāŋ 
nda̍, lā ma᷅l te̍. Lā hīo̍u̍ la̍chi̍ a̍ si᷄mda̍ŋ a̍ dīāllūŋ kālā ha̍a̍a̍, mbō lo̍ o̍ ko̍ŋ mī chīɛ̄ī 
nūu̍ ō chūū tāŋgūl. 

10Lɔ̍ɔ̍pa̍ bɛ̍ɛ̍ mi̍ te̍le̍ŋ ya̍ I̍ cho̍ ho̍ō dīmīo̍o̍ wo̍ ō fūūlūū, pāāwā o̍ pāāwā ve̍ le̍ wa̍li̍ 
o̍ wa̍li̍ le̍, ndu̍ o̍o̍ wa̍ wa̍li̍ wāna̍ chi̍e̍e̍ to̍sa̍, ndu̍ o̍o̍ wa̍ wa̍li̍ chɔ̄lū tōsa̍. A̍ te̍le̍ŋ ko̍ŋ, 
wānā o̍ wānā ndu̍ o̍o̍ be̍lū mɛ̄ɛ̍ ndu̍ o̍o̍ ye̍e̍mā le̍ bālɔ̄ɔ̄ yɛ̍ le̍, a̍ sīōōŋnde̍ le̍ 
ya̍a̍mɔ̍ɔ̍wa̍. Mi̍ to̍sā mi̍ wānā o̍ wānā o̍ si̍mnu᷄ŋ ya̍a̍mɔ̍ɔ̍nɔ̍ɔ̍ le̍ chāa̍ŋ ndɔ̍ nda̍ 
chīɛ̄ɛ̄li̍āŋndo̍. 

11Kɛ̍ wānāā nīa̍a̍ lo̍ yōōmū a̍ te̍le̍ŋndo̍ ho̍ō wa̍ nda̍, I̍ bi̍ī ni̍ŋ nda̍ mɛ̄ɛ̍ ya̍ I̍ bi̍ī 
wāŋnda̍ a̍ te̍le̍ŋ ko̍ŋ yɛ̍ le̍. 

12Wāŋnda̍ ha̍ā ā wā ni̍ŋ wa̍lta̍ ndāla̍ ŋ̄chīɛ̄ɛ̄la̍ŋ tōsāa̍ a̍ kɔ̄ltā nyūlū. Yɔ̄mīī ndɛ̄i̍ 
ku̍a̍mɛ̄i̍ ī wā ni̍ŋ ko̍mɔ̍ɔ̍ ta̍u̍ ta̍u̍, o̍ ko̍ŋ kɔ̍ɔ̍lī, mī nyɛ̄ dīa̍a̍ wa̍ fūlāa̍ o̍ chīɔ̄ɔ̄ŋ nda᷄ŋ 
ni᷄ŋ ta̍u̍, fo̍ndōle̍, le̍ te̍le̍ŋ o̍ te̍le̍ŋ I̍ wa᷅ ni̍ŋ nda̍ pīɔ̍ɔ̍ kīo̍o̍ ta̍u̍ ta̍u̍. Wānāa̍ lo̍ yōōmū 
o̍ lɛ̄ŋnde̍ŋ nde᷅ŋ ni᷄ŋ nda̍, sa̍lālā ya̍ I̍ du̍a̍ū nda̍ ni̍ŋ nda̍ŋ, la̍ŋ la̍ wa̍ ni̍ŋ la᷅ŋ ni̍. 

13Wāŋnda̍ Chu̍dā, a̍ wāŋnda̍ I̍sɔ̄lūɛ̄ī, wāŋnda̍ o̍ lɛ̄ŋnde̍ ni̍ŋ nda̍ a̍a̍ chu̍a̍ nyɛ̄ pālāa̍ 
to᷅l nya̍ chōo̍ wo̍ māā tāāmāsi̍ le̍ mēēni̍āŋndo̍. Kɛ̍ I̍ cho̍ nya̍ chīīndīāā mī dɔ̍ū nya̍ 
sa̍lā. A̍ nya̍ wāŋnda̍ ā dūāūnūŋ ni̍ŋ la̍sa̍lā ni̍. Le̍la̍ŋ sīōōŋīī bi̍ī nya̍ le̍. Lā sīmu̍l 
kɔ᷅lta̍ŋ mī lā wa̍ a̍ dīāllūŋ kālā.” 

14O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmī āā, “Bōōndi̍i̍ fi̍nyāā 
nyāā ma̍māa̍ ā tōsa̍ mi̍ du̍a̍u̍nu᷄ŋ tu̍mbe̍ a̍ nda̍ ve̍, mi̍ kɛ̄ɛ̄sīāā le̍ nda̍ nyɛ̄ pālāa̍ 
tūsīo̍o̍ chōo̍. Ndu̍yɛ̍ I̍ fe̍ŋa̍ŋ o̍ dīōm kōŋ chōo̍ le̍, mi̍ to̍sā mɛ̄ɛ̍ ya̍ I̍ kɛ̍ɛ̍si̍a̍a̍ le̍ tōsāa̍ 
yɛ̍. 

15Kɛ̍ I̍ kɛ̍ɛ̍si̍a̍a̍ ni᷅ŋ su̍ŋ su̍ŋ le̍ nya̍ wāŋnda̍ Chu̍dā, a̍ nya̍ wāŋnda̍ Chūlu̍sɛ̄lɛ̄m 
wāŋnda̍ te̍le̍ŋndo̍ ho̍ō sa̍lāa̍ dɔ̄wɔ̄ɔ̍. Le̍la̍ŋ sīōōŋīī bi̍ī nya̍ le̍. 

16Kɛ̍ ndu̍yɛ̍ sɔ̄ɔ̍ŋ nya̍ nɔ̄ mī lā tōsa̍ wo̍ŋ, mu̍ŋ cho̍ mu᷅ŋ ni̍. Lā dīmu̍la᷅ŋ to᷅nya̍la̍ŋ 
vēllāa̍ vēllē, ndu̍yɛ̍ mī lā kēlū yāma̍ŋ wāŋnda̍ tɛ̄ɛ̄ŋ, o̍ tōŋgōla̍ nyāla̍ kɔ̍ɔ̍sɔ̍la̍ŋ ni᷄ŋ 
o̍ nɛ̄ī sa̍kpōo̍ chōo̍, yāma᷅ŋ to̍sā mī kɔ̄l nyūlōo̍ ō mīīŋgu̍ wāŋnda̍ tɛ̄ɛ̄ŋ ndo̍ŋ. 

17Wānā o̍ wānā tu̍u̍nu᷄ŋ sɔ̍ɔ̍ŋ wɔ̍ɔ̍ŋndo̍ŋ o̍ kɔ̄l a̍ chāa̍ŋ nūm le̍. Lā me̍na᷄ŋ se᷅ndi̍ sɔ̄ŋ 
chōo̍ mī lā tɛ̄nda̍ se̍īlē lāka̍fā le̍. Kāni̍ fo̍ndōle̍, sɔ̄ɔ̍ŋ ya̍ Mɛ̍lɛ̄ka̍ tu᷄l yɛ̄le̍ŋ ndo̍ŋ, mu̍ŋ 
cho̍ mu᷅ŋ ni̍.” 

18O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō kē ya̍ Sɛ̄kāla̍yā yōōŋgū 
chēle̍ŋ. Mbo̍ dīmūl la̍ āā, 

19“Nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ dīmi̍ wo̍ cho̍ ho̍ō ni̍. 
Su᷅mndā nya̍ chō bīyɔ̄ɔ̍ wɔ̄sī o̍ wɔ̄sī, o̍ pāŋgi̍i̍ hi̍ɔ̍ɔ̍lu̍ ni̍ŋ, a̍ o̍ pāŋgi̍i̍ ŋu̍ɛ̍ɛ̍nu̍ ni̍ŋ, a̍ o̍ 
pāŋgi̍i̍ ŋɔ̍mmɛ̍ū ni̍ŋ, a̍ o̍ pāŋgi̍i̍ tɔ̍ o̍ pāŋgi̍i̍ tɔ̍ ni̍ŋ nda̍ŋ, lā wā ni̍ŋ bo̍o̍ndu̍ŋ di̍a̍ā 
nyɛ̄ dīāā kɔ̄l kɛ̄ndɛ̄ bɛ̄ndū, ndu̍yɛ̍ mī lā wa̍ bɔ̄ŋa᷅ŋnda̍ nya̍a̍le̍ la̍ bɛ̍ndū le̍ wāŋnda̍ 
Chu̍dā. Le̍la̍ŋ lā kāāla̍ to᷅nya̍a̍ tōsāa̍, ndu̍yɛ̍ mī lā kāāla̍ wāa̍ a̍ kɔ̄l nyūlū.” 

20Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Te̍le̍ŋ cho̍ fūūlūū wāŋnda̍ wā 
ni̍ŋ fu̍lāa̍ bā o̍ bā, a̍ o̍ chi̍e̍e̍ŋ bɛ̍ndūŋ bɔ̄ɔ̍ bɔ̍ɔ̍ mā hūŋ Chūlu̍sɛ̄lɛ̄m kpɔ̍lɔ̄kpɔ̄lɔ̄. 

21Wāŋnda̍ wā ni̍ŋ ma̍lɔ̄ɔ̍ o̍ chi̍o̍o̍ŋ, mā kūā ha̍ā o̍ chi̍o̍o̍ŋ ŋ̄pīlɔ̍ŋ dīmūllo̍ āā, ‘Ŋ̄ chō 
kɔ̄la̍ŋ le̍ Mɛ̄lɛ̄ka̍ Ya̍a̍wɛ̄ɛ̄, o̍ nɔ̍ kpāāyāa̍ kpo̍u̍ sōōlūūwo̍, ndu̍yɛ̍ mī ŋ̄ nyūna̍ ndu̍ le̍ 
mbō māla̍ na̍a̍.’ Le̍la̍ŋ lā ŋ̄ kɔ̄ŋnu᷅ŋ. 

22Wānāā bɔ̄ɔ̍ bɔ̍ɔ̍, a̍ lɛ̄ŋīī kpāāyɛ̄ī bɛ̄ndūī bɔ̄ɔ̍ bɔ̍ɔ̍ ā hūŋ ni̍ŋ Chūlu̍sɛ̄lɛ̄m le̍ mā hu᷄ŋ 
so̍o̍lūū Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, a̍ le̍ ndu̍ nyūnāa̍ mbō māla̍ nda̍. 

23A̍ te̍le̍ŋ ko̍ŋ, wāŋnda̍ ā fūlā ni̍ŋ ŋ̍wa᷅ŋ tɔ̍ a̍ si̍m le̍ lɛ̄ŋnde̍ kpo̍u̍ a̍ kāa̍la̍ŋ kpo̍u̍ wa̍, 
mā hu᷄ŋ sa̍ā Chu̍ūnɔ̄ɔ̍ ō pīlɛ̍ dōmāa̍ a̍ mākɔ̄ɔ̍, mā dīmu̍l ndu̍ āā, ‘Yāndi̍i̍, ŋ̄ kɔ̄ŋnu᷅ŋ 
lātūlu̍ na̍a̍ nya̍ā nāa̍ ŋ̄ chō kɔ̄la̍ŋ nda̍, fo̍ndōle̍, ŋ̄ tūēī māā Mɛ̄lɛ̄ka̍ chō nya̍ Chu̍ūwa̍ 
kɔ̄ɔ̄lī.’ ” 

Sɛ̄kāla̍yā 9 

Nyɛ ̄pālāā Mɛl̄ɛk̄a̍ tūu̍ le̍ lɛŋ̄īi ̍ba̍lu̍ Is̍ɔl̄ūɛi̍y̍e̍ tūsīo̍o̍ chōo̍ wo̍ 
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ vɛ̄lɛ̄ yōōŋgū chēle̍ŋ. Nyɛ̄ o̍ di̍mu̍l la̍ wo̍ 
cho̍ ho̍ō ni̍. Mbo̍ dīmūl la̍ māā ō chō lɛ̄ŋndē Hādīlu̍a̍kīle̍ŋ nyɛ̄ pālāa̍ tūsī chōo̍, a̍ 
chi̍e̍e̍ bɛ̍ndōo̍ Dāma̍si̍kɔ̍ɔ̄. Ndu̍yɛ̍ mɛ̄ɛ̍ yu̍ŋgu̍la̍ŋ I̍sɔ̄lūɛ̄ī kpo̍u̍ la̍ cho̍ ndu̍ Mɛ̍lɛ̄ka̍ 
Ya̍a̍wɛ̄ɛ̄ o̍ bā bɛ̄ŋgu̍ yɛ̍, le̍nde̍ ko̍ni̍ wāŋnda̍ o̍ chi̍e̍ēŋndo̍ chōo̍ a̍ cho̍ ndu̍ o̍ bā 
bɛ̄ŋgu̍ ni̍. 

2Ndu̍yɛ̍ o̍ ko̍ŋ kɔ̍ɔ̍lī, chi̍e̍e̍ bɛ̍ndōo̍ Ha̍ma̍tī, o̍ chi̍ɛ̍ɛ̍li̍āŋ a̍ lɛ̄ŋndē Hādīlu̍a̍kī le̍ŋ ndo̍ 
bɛ̍ɛ̍, ō chō hūnɔ̄ɔ̄ nyɛ̄ pālāa̍ bɛ̍ndōo̍ sɔ̄lā. Ndu̍yɛ̍, chi̍e̍e̍ bɛ̍ndōo̍ Ta̍a̍yā a̍ Sa̍i̍dɔ̄ŋ bɛ̍ɛ̍, 
dɛ̍nɛ̍ pa̍lāā bɛ̄ndōo̍ ō chō mu᷅ŋ hūnɔ̄ɔ̄ tōlɔ̄ɔ̄ chōo̍, mi̍ chē bɛ̍ɛ̍ mi̍ wāŋnda̍ o̍ chi̍o̍o̍ŋ 
mu᷅ŋ ni᷄ŋ, a̍ nɔ᷅ kɔ̄l kālo̍o̍ a̍ tāāsi̍o̍o̍. 

3Wāŋnda̍ Ta̍a̍yā a̍ lo̍ o̍ ko̍ŋ, ma̍ tāŋgūl fo̍ndāŋndā kālā ka̍lāla̍ŋ le̍ nda̍ pi̍la̍ māndāa̍, 
ndu̍yɛ̍ ma̍ sūl sūllo̍ pīla̍ a̍ ka̍ni̍ŋ hu̍mbo̍ŋ, o̍ ko̍ŋ kɔ̍ɔ̍lī, a̍ ka̍ni̍ŋ si̍a̍ŋa᷄ŋ. Mɛ̄ɛ̍ chu̍ndo̍o̍ 
ō wā nu̍a̍ā lɛ̄ŋ mī wāŋnda̍ nīɔ̄ū le̍cho̍o̍ yɛ̍, le̍nde̍ ka̍ni̍ŋ hu̍mbo᷄ŋ a̍ ka̍ni̍ŋ si̍a̍ŋa᷄ŋ ŋ̄ 
chō Ta̍a̍yā chi̍e̍e̍ ni̍. 

4Kɛ̍ ndu̍yɛ̍ nyɛ̄ o̍ nyɛ̄ nda̍ nɔ̄, Māsānɔ̄ɔ̍ Mɛ̄lɛ̄ka̍ cho̍ nda̍ mu̍ŋ hūnɔ̄ɔ̄ pōōndīāā o̍ bā 
kpo̍u̍. Sūltā ndāla̍ŋ kpo̍u̍, ō chō la̍ŋ hūnɔ̄ɔ̄ vīī vīī o̍ Pēe̍ Mɛ̄ŋmā Īhɛ᷄llo̍ ni᷄ŋ, o̍ ko̍ŋ 
kɔ̍ɔ̍lī, mbō tōsa̍ mī chi̍e̍e̍ bɛ̍ndōo̍ Ta̍a̍yā o̍ ŋu̍ɛ̄ mbō sīmnu᷄ŋ pu᷅lta̍ŋ. 

5Wāŋnda̍ A̍si̍kɛ̍lɔ̄ŋ, a̍ cho̍ hūnɔ̄ɔ̄ chɔ̄ nyɛ̍ yɔ̍nūŋ ni̍ŋ a̍ wāŋnda̍ Ta̍a̍yā chi̍e̍e̍ wo̍, mī 
sīōōŋīī bɛ̄ndūe̍i̍ ī bīī nda̍. Wāŋnda̍ Ka̍a̍sā bɛ̍ɛ̍, tē ā hu᷄ŋ chɔ᷅ nyɛ̍ yɔ̍nūŋ ni̍ŋ a̍ Ta̍a̍yā 
wo̍ pɛ̍, kɔ̄lta̍ŋ lā chō nda̍ hūnɔ̄ɔ̄ lāāsīa̍ŋ ni̍ŋ. Wāŋnda̍ Ɛ̍ki̍lɔ̄ŋ bɛ̍ɛ̍, sīōōŋīī bɛ̄ndūe̍i̍ 

chō nda̍ hūnɔ̄ɔ̄ bīyɔ̄ɔ̄, kāni̍ fo̍ndōle̍, ā nɔ᷅ lɛ̍ ni̍ŋ ti̍i̍nda᷄ŋ o̍ tīīnda᷄ŋ te̍. Māsā bɛ̍ndōo̍ 
Ka̍a̍sā o̍ cho̍ hūnɔ̄ɔ̄ pīɔ̍mndo̍ sɔ̄lā, ndu̍yɛ̍ o̍ ko̍ŋ kɔ̍ɔ̍lī, mi̍ A̍si̍kɛ̍lɔ̄ŋ chi̍e̍e̍ o̍ hu̍ŋ pi̍ɔ̍l, 
mbō sīmnu᷄ŋ pɔ᷅mndo̍. 

6Wānāā kāa̍la̍ yɛ̍ yi̍a̍a̍ nda̍ wa᷅ ni̍ŋ A̍si̍dɔ̍dī chi̍e̍e̍ ni̍. Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ 
cho̍ tōsā mī yōŋga̍ wāŋnda̍ Fīli̍i̍tīāŋ o̍ mɛ̍ɛ̍lu̍. 

7Te̍le̍ŋ cho̍ hūnɔ̄ɔ̄ fūūlūū, wāŋnda̍ Fīli̍i̍tīāŋ a̍ di᷅ lɛ̍ ni̍ŋ ŋ̍vi̍sī o̍ ŋ̄vīsī a̍ kōo̍wa̍ŋ lēni᷄ŋ 
te̍, kɛ̄lɛ̄ŋgāā ni᷅ŋ te̍, mā dē nyɛ̄ dīāā ya̍ Mɛ̍lɛ̄ka̍ kɛ̄ɛ̍ māā wānā di̍ā le̍ wo̍. Wānāa̍ lo᷅ 
ni̍ŋ yo̍o̍mū Fīli̍i̍tīāŋnda̍ tɛ̄ɛ̄ŋ nda̍, ā chō hūnɔ̄ɔ̄ wā le̍ ya̍ Mɛ̍lɛ̄ka̍. I̍ cho̍ nda̍ hūnɔ̄ɔ̄ 
chūā, mɛ̄ɛ̍ ya̍ I̍ chu̍a̍ wāŋnda̍ o̍ būŋgāŋ yɛ̍ yi̍ɔ̍ɔ̍ŋ ni᷄ŋ o̍ lɛ̄ŋndē Chu̍dāle̍ŋ ni̍ŋ yɛ̍. 
Wāŋnda̍ Ɛ̍ki̍lɔ̄ŋ chi̍e̍e̍ a̍ cho̍ hūnɔ̄ɔ̄ sīmnɔ᷄ŋ wānāā nī, mɛ̄ɛ̍ Chɛ̄bu̍sa̍i̍tīi̍ya̍ ā sīmnu᷄ŋ 
wa̍nāā nī yɛ̍. 

8I̍ cho̍ hūnɔ̄ɔ̄ chīɛ̄ī nūu̍ māndā, ndu̍yɛ̍ mī to̍sa̍ wānā o̍ wānā o̍ hi᷅ŋ ndɛ̍ mbō hu᷄ŋ 
chi᷅ŋa̍la᷅ŋ wa̍nāā nīa̍a̍ le̍. Wānāā nda̍ a̍a̍ tu̍sī wa̍nāā nīa̍a̍ nyɛ̄ pālāa̍ chōo̍ wa̍, Ī cho̍ 
tōsā ā ve᷅m lɛ̍ ni̍ŋ wa̍nāā nīa̍a̍ nyɛ̄ pālāā tūsī chōo̍ le̍, kāni̍ fo̍ndōle̍, hɔ̄ltē nīle̍ŋ lē 
chō ni᷅ŋ nda̍ wā chōo̍ le̍ te̍le̍ŋ o̍ te̍le̍ŋ.” 

Mɛl̄ɛk̄a̍ dīmi ̍a̍ māsānɔ ̍cho̍ hūnɔɔ̄ ̄wo̍ o̍kɔɔ̄ ̄
9Wāŋnda̍ Sa̍a̍yɔ̄ŋ, lā dɔ̄ɔ̄nu̍ŋ nya̍a̍le̍! Lā dɔ̄ɔ̄nu̍ŋ nya̍a̍le̍ kpe̍e̍kpe̍i̍! Lā dēŋi̍ cho̍o̍ 
cho̍o̍ a̍ kɔ̄l kɛ̄ndɛ̄ bɛ̄ndōo̍ nya̍, wāŋnda̍ Chūlu̍sɛ̄lɛ̄m. Lā tōfa̍ wɔ̍ māsa̍ nyā bɛ̍ndōo̍, 
ō chō hūnɔ̄ɔ̍ nāa̍ ya̍ chūā. Ndu̍ cho̍ wāna̍ chi̍i̍ndīāā ni̍ŋ ŋ̍wāŋndā chīe̍e̍ wo̍ ni̍. 

Ō chō wānā sa̍kpo̍. Ndu̍yɛ̍ ō chō wānā tu̍sīa̍ŋ bɛ̍ndū. 

Ō chō hūnɔ̄ɔ̍ o̍ sōfɛ̍lɛ̍ pi̍a̍a̍ndū fɔ̍ŋndɔ̍ɔ̍ chōo̍. 

10Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ cho̍ nyɛ̄lā chɔ̄ūlā su̍a̍a̍ ā nāŋ nda̍ŋ sōlī o̍ lɛ̄ŋndē 
I̍sɔ̄lūɛ̍i̍le̍ŋ ni̍ŋ kpo̍u̍, ndu̍yɛ̍ o̍ ko̍ŋ kɔ̍ɔ̍lī, mī fa̍a̍ŋi̍a̍a̍ su̍a̍ā chɔ̄ūwāa̍ cho̍ Chūlu̍sɛ̄lɛ̄m 
chi̍e̍e̍ wa̍. Chīɔ̄ūlā wāŋnda̍ ā chūā a̍ la̍ŋ nda̍ŋ kpo̍u̍, lā chō hūnɔ̄ɔ̄ wā lā yīmī yīmīāā. 
Māsa̍ nyā bɛ̍ndōo̍, ndu̍ hu᷅ŋ ni̍ŋ a̍ kɔ̄l nyūlōo̍ o̍ lɛ̄ŋnde̍ ni᷄ŋ ni̍. Ndu̍yɛ̍ ndu̍ wa᷅ ni̍ŋ 
ma̍sāa̍ le̍ chi̍e̍ēŋndo̍ kpo̍u̍ ni̍.” 

11O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Kɛ̍ nya̍ nya̍ le̍ kpe̍ma̍ cho̍ na̍a̍ tɛ̄ɛ̄ŋ 
na̍a̍ nya̍ā mi̍ kōo̍wa̍ŋ mā tālā le̍ kpe̍ma̍ ko̍ŋ yīīyo̍ wo̍, I̍ cho̍ wānāā nyāa̍ cho̍ o̍ 
chɛ̄le̍ŋ ni᷄ŋ nda̍ bāŋā, mī so̍li̍ nda̍ nāa̍ nda̍ dɔ̄ū nda̍ o̍ so̍o̍ŋ yi̍ŋgi̍lɛ̍i̍ bɛ̍ndu̍ nɔ̍ 
ma̍mɛ᷅ŋ lēni᷄ŋ te̍ wo̍ ni᷄ŋ nda̍. 

12Nya̍ cho̍ o̍ bīyɔ̄ɔ̍ ni᷄ŋ o̍ chɛ̄le̍ŋ ni᷄ŋ nda̍, lā mīīŋgu̍ o̍ lɛ̄ŋndē nyāle̍ nɔ̍ kpākīla̍ ka̍lā 
ka̍lā la̍ŋ le̍ nya̍ māndāa̍ le̍ŋ ni᷄ŋ. Lā mīīŋgu̍, fo̍ndōle̍, lā nɔ̄ ni᷅ŋ tīīnda᷄ŋndo̍. Kāni̍ 
fu̍u̍le̍, I̍ chu̍e̍l nya̍ būŋgɛ̄i̍ pāa̍le̍ hāūle̍ŋ nde᷅ŋ, māā dɛ̍nɛ̍ pa̍lāā o̍ dɛ̍nɛ̍ pa̍lāa̍ ke̍e̍ku̍ 
nya̍ chōo̍, I̍ cho̍ nya̍ sa̍lā dɔ̄wɔ̄ɔ̄ le̍ ndu̍ bɛ̄mbɔ̄ɔ̍ lēdīi̍ŋ. 

13Chu̍dā o̍ cho̍ māchūāā māā chīɔ̄ū nī, O̍ ko̍ŋ kɔ̍ɔ̍lī, mi̍ I̍sɔ̄lūɛ̄ī ndu̍ wā māā chīŋɔ̍le̍ 
ni̍. Sa̍a̍yɔ̄ŋ, ndu̍ yɔ̍nūŋ māā Chūlu̍sɛ̄lɛ̄m ni̍, ndu̍ cho̍ māchūāā māā mūɛ̄ī ni̍i̍ fāŋ, le̍ 
sɔ̍ŋgɔ̄ɔ̍ a̍ so̍vɛ̄i̍ya̍ Ki̍li̍sī.” 

14Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ fūlā, mbō wa̍ bālɔ̄ɔ̍ chōo̍ cho̍o̍ wa̍nāā ndūa̍a̍ chōo̍. 
Chīŋɔ̍ma̍ ndūa̍ŋ mā wā ni̍ŋ fu̍lāa̍ īfīāŋ fīāŋnde̍ o̍ hūēīye̍ ni᷄ŋ, nu̍a̍ wɔ̍ ko̍ mɛ̄ɛ̍ nyɛ̄ 
ŋūāla̍lɛ̍ī ŋūāla̍lɛ̍īyo̍ ō wā nu̍a̍ā kīōlōo̍ o̍ ha̍lāa̍ ni᷄ŋ yɛ̍. Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ 
kpu̍lu̍ŋgūma̍ bɛ̄ndōo̍, ō chō hūnɔ̄ɔ̄ bu̍lu̍ ndɔ̄ɔ̍ hɔ̄ŋ, mbō de᷄l a̍ ya̍a̍mɔ̍ɔ̍wa̍a̍ ndūa̍a̍ 
chōo̍ o̍ hūēīyīī tɔ̍ɔ̍mɛ̍i̍ bɛ̄ndūi̍ cha᷅ŋ ba᷅ tōūwo̍ ve̍ ni᷄ŋ. 

15Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, ō chō hūnɔ̄ɔ̄ wānāā ndūa̍a̍ māndā. 
Wānāā ndūa̍a̍ ā chō hūnɔ̄ɔ̄ ya̍a̍mɔ̍ɔ̍wa̍a̍ ndāa̍ chīŋa̍la᷅ŋ a̍ pōūtā fa̍ānda̍la̍ŋ mā yēm 
nda̍, ndu̍yɛ̍ mā tɛ̄ɛ̄mbu̍u̍ nda̍. Ā wā ni̍ŋ de̍ŋīo̍o̍ ya̍a̍mɔ̍ɔ̍wa̍a̍ ndāa̍ chōo̍ o̍ chɔ̄ūwo̍ 
ni᷄ŋ, wānā cha᷅ ni̍ŋ ko̍ bɛ̍ɛ̍ āā mūɛ̄īya̍ŋ nda̍ ko᷄l ni̍. Kōo̍ma̍ ya̍a̍mɔ̍ɔ̍wa̍a̍ ndāa̍, mā wā 
ni̍ŋ kɔ̍la̍ŋ kōŋgi̍la̍ŋ lɛ̄ŋ. Mɛ̄ɛ̍ nda̍ pēī nu̍a̍ā kōo̍ma̍ chɔ̄lū nda̍ dīī le̍ sa̍lāa̍ wo̍ o̍ 
hɛ̄ŋgɔ̍ɔ̍ ni̍ŋ, mā hūlū ma̍ŋ o̍ ma̍āŋndo̍ chōo̍ mī mā kūɛ̄ kōŋgi̍o̍o̍ yɛ̍, le̍nde̍ kōo̍ma̍ 
nda᷄ŋ mā wā ni̍ŋ kɔ᷅la̍ŋ kōŋgi̍la̍ŋ ni̍. 

16Tē te̍le̍ŋ ko̍ŋ ō fūūlu̍u̍ pɛ̍, mɛ̄ɛ̍ wānā ma̍ndāā lāsāa̍ ō chīɔ̄ū nu̍a̍ā sāa̍ ndūa̍a̍ o̍ 
kpūndɔ̍ɔ̍ ni᷄ŋ yɛ̍, le̍nde̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ ndāa̍ ō chīīndīāā ni̍ŋ nda̍ ni̍. Ndu̍yɛ̍ 
mɛ̄ɛ̍ nda̍ bɛ̄ɛ̄ndīāā nu̍a̍ā mɔ̍si̍l lēmāsāa̍, a̍ pōūtā ba̍ā kālālā bɛ̄ndūla̍ŋ, mbō wa̍ 
dēŋīo̍o̍ a̍ nāŋɔ̄ɔ̍ yɛ̍, le̍nde̍ wāŋnda̍ I̍sɔ̄lūɛ̄ī a̍ wā ni̍ŋ o̍ lɛ̄ŋndē ndɔ̄le̍ŋ ni᷄ŋ ni̍. 

17Lɛ̄ŋndē ndāle̍ŋ lē wā ni̍ŋ lɛ᷅ŋndē kɛ̄ndɛ̄lē bɛ̄ndū, lē wā ni̍ŋ lɛ᷅ŋndē wāŋnda̍ ā 
kāa̍la̍ ni̍ŋ le̍ cha᷄lle̍. Lɛ̄ŋndē ndāle̍ŋ lē nɔ̄ ni̍ŋ nyɛ̍ dīa̍a̍ a̍ mūɛ̄īmā sɛ̄nɛ̄īya̍ŋ ta̍u̍ ta̍u̍. 
Le̍ he̍ī, chūāā ndāā pi̍a̍a̍ndūa̍a̍, a̍ chūāā ndāā la̍a̍ndūa̍a̍, ā sīmnūŋ ni̍ŋ wa̍nāā 
kpāāyāā bɛ̍ndū. 

Sɛ̄kāla̍yā 10 

Mɛl̄ɛk̄a̍ Ya̍a̍wɛɛ̄ ̄chu̍a̍ būŋgɛī ̍le̍ wānāā ndūa̍a̍ bāŋāa̍ 
1Wāŋnda̍ I̍sɔ̄lūɛ̄ī, Mɛ̄lɛ̄ka̍ Ya̍a̍wɛ̄ɛ̄, ndu̍ nya̍ nɔ̄ ni̍ mī lā nyūna̍ le̍ mbō yɔ᷄ŋ nya̍ pīɔ̍ɔ̍, 
a̍ te̍le̍ŋ tɔ̄lɔ̄ɔ̄lā nyāla̍ŋ lā yēēmā pi̍ɔ̍ɔ̍ wo̍. Mɛ̄lɛ̄ka̍ Ya̍a̍wɛ̄ɛ̄ to̍sā ni̍, mī pīɔ̄ɔ̄ bɛ̄ndōo̍ 
ō he᷄l, mbō hīŋ a̍ hūēīyīī bɛ̄ndūe̍i̍ lātūlu̍. Ndu̍ yɔ̍ŋgū wa᷅ŋnda̍ pīɔ̍ɔ̍ ni̍, mbō tōsa̍ mī 
tɔ̄lɔ̄ɔ̄la̍ŋ o̍ chīɔ̄ɔ̄ŋ nda᷄ŋ ni̍ŋ la̍ pu̍i̍. 

2Lā ti̍i̍nda᷄ŋ pi̍ɔ̍māā nyāa̍ lāyu̍ŋgu̍a̍a̍ le̍ nya̍ mālā le̍, kāni̍ fo̍ndōle̍, hūīyo̍ ko̍ni̍ nda̍ 
hūī nya̍ ni̍, ā nɔ̍lā mā ma̍la̍ nya̍ le̍. Wānāa̍ di̍mūl nya̍ sɔ̄ɔ̍ŋ wa̍ā lāchīo̍ŋ nda̍, chōōla̍ŋ 
ko̍ni̍ nda̍ dīmūl nya̍ ni̍. Wānāa̍ tɛ̍ɛ̍sīāl nya̍ lɔ̄mā sɔ̄la̍ŋ nda̍, ā di̍mūl nya̍ tōnya̍ o̍ 
tōnya̍ le̍, hūīyo̍ ko̍ni̍ nda̍ hūī nya̍ ni̍, mā dīmūl nya̍ dīōmnda̍ dɛ̍ɛ̍nīāā nya̍ kɔ̄lta̍ŋ 
nda̍ŋ. Nyɛ̄ ko̍ŋ to̍sa̍ ni̍, mi̍ wāŋnda̍ wā sāŋgāa̍, ma̍ wā bālɔ̄ɔ̍ mɛ̄ɛ̍ sāa̍ ā wā nu̍a̍ā, ā 
nɔ᷅ wa̍nā o̍ wānā ma̍ndāā le̍ yɛ̍. 

3Mɛ̄lɛ̄ka̍ Ya̍a̍wɛ̄ɛ̄ o̍ di̍mi̍ āā, “I̍ dɔ̍u̍nu᷄ŋ tu̍mbe̍ o̍ ka̍lā ka̍lā a̍ wānāa̍ cho̍ wānāā nīa̍a̍ 
chīla̍ŋ, māā wānāā māndāā lāsāā wa̍. Ndu̍yɛ̍ wānāa̍ cho̍ wānāā nīa̍a̍ chīla̍ŋ nda̍ 
ki̍nɛ̍i̍, I̍ cho̍ nda̍ hūnɔ̄ɔ̄ nyɛ̄ pālāa̍ tūsī chōo̍. Ya̍ Mɛ̍lɛ̄ka̍ Ya̍a̍wɛ̄ɛ̄, o̍ nɔ̍ kpāāyāa̍ kpo̍u̍ 
wo̍, I̍ cho̍ wānāā nīa̍a̍ māndā, wānāā nīa̍a̍ cho̍ ha̍ā māā lāsāā wa̍, nda̍ yɔ̍nūŋ ni̍ 
māā wāŋnda̍ Chu̍dā. Ndu̍yɛ̍ I̍ cho̍ tōsā, mā sīmnu᷄ŋ mɛ̄ɛ̍ su̍a̍ā chɔ̄ūwāā kpāāyāā 
bɛ̄ndūa̍a̍ ā wā nu̍a̍ā o̍ chɔ̄ūwo̍ lāchī yɛ̍. 

4Wāŋnda̍ ha̍ā, nda̍ tɛ̄ɛ̄ŋ māsāa̍, a̍ wānāa̍ wa᷅ wa᷅ŋnda̍ chīla̍ŋnda̍, a̍ bōlīī so̍vɛ̄i̍ya̍ ā 
fūlā ni̍ŋ ni̍, le̍ mā wa̍ wānāā nīa̍a̍ chōo̍. 

5Wāŋnda̍ ha̍ā, nda̍ dūāūnūŋ ni̍ŋ di̍ōmndo̍ ō pīlɛ̍ le̍ sɔ̍ŋgɔ̄ɔ̍ a̍ ya̍a̍mɔ̍ɔ̍wa̍a̍ ndāa̍ ni̍, 
mā sīmnu᷄ŋ māā ku̍u̍ba̍a̍ chɔ̄ū wāā bɛ̄ndū, a̍ ya᷅m ha̍ā ya̍a̍mɔ̍ɔ̍wa̍a̍ ndāa̍, mā nīɔ̄ū 
ni̍ɔ̍u̍ nda̍ o̍ lōōlīo̍o̍ ni᷄ŋ a̍ lā bɛ̄ŋgu̍ wa̍. Wāŋnda̍ ha̍ā, ā chō hūnɔ̄ɔ̄ mā hu᷄ŋ sɔ̍ŋgā a̍ 
ya̍a̍mɔ̍ɔ̍wa̍a̍ ndāa̍. Ya̍a̍mɔ̍ɔ̍wa̍a̍ ndāa̍ sɔ̍ŋgā bɛ̍ɛ̍ o̍ su̍a̍ā chɔ̄ūwa̍ chōo̍ wa̍, wāŋnda̍ 
ha̍ā ā chīŋa̍la᷅ŋ ni̍ŋ nda̍ mā yēm nda̍. Kāni̍ fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄, I̍ wa᷅ ni̍ŋ 
nda̍ kɔ̄ɔ̄lī. 

6“I̍ cho̍ wāŋnda̍ Chu̍dā kpāāyāa̍ kē, ndu̍yɛ̍ o̍ ko̍ŋ kɔ̍ɔ̍lī, mī chi̍i̍ndi̍a̍a̍ wāŋnda̍ 
I̍sɔ̄lūɛ̄ī. I̍ cho̍ nda̍ hūnɔ̄ɔ̄ īnyīɛ̍ɛ̍ tūīīnɔ᷄ŋ, mī mi̍ŋgi̍ nda̍ o̍ lɛ̄ŋndē ndāle̍ŋ ni᷄ŋ. I̍ cho̍ 
tōsā mā mīīŋgu̍ māā pāāndū, wānā si̍nā ni̍ŋ bɛ̍ɛ̍ māā I̍ kɛ̍ɛ̍ wɔ̄ nda̍ pāa̍le̍ pi᷅lɛ̍ bɛ̍ɛ̍ 
le̍. Kāni̍ fo̍ndōle̍, ya̍ Mɛ̍lɛ̄ka̍ Ya̍a̍wɛ̄ɛ̄, ya̍ cho̍ Mɛ̄lɛ̄ka̍ ndāa̍ ni̍. Ndu̍yɛ̍ I̍ cho̍ pīɛ̄īlē 
ndāle̍ŋ mūlī. 

7Wāŋnda̍ I̍sɔ̄lūɛ̄ī a̍ si̍mnūŋ ni̍ŋ mɛ̄ɛ̍ ku̍u̍ba̍a̍ dīāllūŋ kālāā bɛ̄ndūa̍a̍ ā wā nu̍a̍ā yɛ̍. 
Mɛ̄ɛ̍ pūa̍a̍ ā chīī nu̍a̍ā kōlɔ̄ɔ̍ mā wa̍ a̍ kɔ̄ltā kɛ̄ndɛ̄ la̍ŋ yɛ̄, le̍nde̍ nda̍ wā ni̍ŋ le̍ te̍le̍ŋ 
o̍ te̍le̍ŋ ni̍. Chūāūwāā ndāa̍ ā chā ni̍ŋ yōmɔ̄ɔ̄ fi̍nyāā ndāa̍ ā yēm ndo̍. O̍ ko̍ŋ, mā 
na᷄ŋ kɔ̄l ta̍u̍ ta̍u̍, a̍ nyɛ̄ ya̍ Mɛ̍lɛ̄ka̍ Ya̍a̍wɛ̄ɛ̄ I̍ to̍sa̍ le̍ nda̍ wo̍. 

8“I̍ cho̍ hūnɔ̄ɔ̄ wānāā nīa̍a̍ vēēlū, mī lo̍ o̍ ko̍ŋ mī chu̍u̍ŋgi̍a̍a̍ nda̍, mī mi̍ŋgi̍ nda̍ nāa̍ 
pi᷅lɛ̍. I̍ cho̍ nda̍ hūnɔ̄ɔ̄ chīīndīāā, ndu̍yɛ̍ mī to̍sa̍ mā kūi̍ vɛ̄lɛ̄ ta̍u̍ ta̍u̍ māā pāāndū. 

9Mi̍ chē bɛ̍ɛ̍ mi̍ to̍sā ma̍ sɛ̄ŋi᷄ŋ a̍ nda̍ o̍ lɛ̄ŋīī chēle̍ŋnde̍ ni᷄ŋ ni̍, kɛ̍ ā chō hūnɔ̄ɔ̄ lōōnɔ᷄ŋ 
a̍ ya̍ Mɛ̄lɛ̄ka̍ nāa̍ nda̍ chō o̍ lɛ̄ŋīī lēvīl ke̍ŋ ni᷄ŋ nda̍. Nda̍ ni̍, chūāūwāā ndāa̍ ni̍, I̍ cho̍ 
tōsā mā lo̍ yōōmū, ndu̍yɛ̍ mī to̍sa̍ mā mīīŋgu̍ o̍ lɛ̄ŋndē ndāle̍ŋ ni᷄ŋ. 

10I̍ cho̍ nda̍ sōlī nāa̍ nda̍ chō o̍ I̍chi̍pī wa̍, a̍ o̍ lɛ̄ŋndē Āsi̍i̍līāāle̍ŋ ni᷄ŋ nda̍. Mī mi̍ŋgi̍ 
nda̍ o̍ lɛ̄ŋndē ndāle̍ŋ ni̍ŋ. Ndu̍yɛ̍ tē I̍ mi̍ŋgi̍ nda̍ pɛ̍, I̍ cho̍ tōsā mī ā ti᷄ŋ ā cha᷄l vɛ̄lɛ̄ o̍ 
lɛ̄ŋndē Ki̍li̍a̍a̍dīle̍ŋ ni᷄ŋ, a̍ o̍ lɛ̄ŋndē Le̍ba̍nɔ̄ŋnde̍ŋ ni᷄ŋ. Lɛ̄ŋndē I̍sɔ̄lūɛ̍i̍le̍ŋ kpo̍u̍, lē 
chō mīīŋgū mī lē pɛ̄ cha̍ cha̍ a̍ wāŋnda̍ chīe̍e̍ya̍. 

11Ā kēēkū ni̍ŋ o̍ pēe̍ mɛ̄ŋmā īhɛ᷄l kpūndɛ̍ bɛ̄ndōo̍ ni᷄ŋ mā ta᷄ŋ. Mɛ̄ŋmā īhɛ᷄lma̍ hu᷅ŋ 
a̍ kpāāyā bɛ̍ndōo̍ īkpōku̍ kpo᷅ku̍e̍i̍ ya̍ŋ, ya̍ Mɛ̍lɛ̄ka̍ Ya̍a̍wɛ̄ɛ̄, I̍ cho̍ tōsā mī mā pɛ̄ŋgi̍, 
le̍ mī wānāā nīa̍a̍ ta᷄ŋ. Ndu̍yɛ̍, lūmūŋ yīŋgi̍lɛ̍i̍ ŋ̍ bɛ̍ndo̍ŋ Na̍īl o̍ pēēlo̍ kpo̍u̍, ŋ̄ chō 
hūnɔ̄ɔ̄ vēlā sɛ̍ɛ̍ŋ. Yōŋgā bɛ̍ndū wāŋnda̍ Āsi̍i̍līāā a̍ nɔ̍ wo̍ ō cho̍ hūnɔ̄ɔ̄ chūwɔ̄ɔ̄, 
ndu̍yɛ̍ mī kpāāyāa̍ I̍chi̍pī o̍ mɛ̍ɛ̍lu̍. 

12I̍ cho̍ tōsā mī wānāā nīa̍a̍ ā sīmnu᷄ŋ wa̍nāā kpāāyā bɛ̍ndu̍. Kāni̍ fo̍ndōle̍, le̍ mɛ̄ɛ̍ 
nda̍ dūāū ni̍ŋ ti̍i̍nda᷄ŋ ndāa̍ o̍ ya̍ Mɛ̍lɛ̄ka̍ Ya̍a̍wɛ̄ɛ̄ ni̍ŋ yɛ̍. Ndu̍yɛ̍, ā wā ni̍ŋ o̍ nɛ̄i̍ nūu̍ 
chōo̍, o̍ ko̍ŋ kɔ̍ɔ̍lī, mā tūēī ya̍ dīōm.” 

Sɛ̄kāla̍yā 11 

Dɛn̍ɛ ̍pa̍lāa̍ le̍ māsāā wɔɔ̍ŋ̍nda̍ 

1Le̍ba̍nɔ̄ŋ, ku̍mbi̍ di̍o̍lā nūmnda̍ kpāāyāla̍ŋ le̍ mī yīŋnde̍ŋ lē hu᷄ŋ ba̍su̍ yɔ̄mīī nu̍m 
ī si̍dāāve̍ kpo̍u̍! 

2Nya̍ yɔ̄mīī sa̍i̍pu̍lūɛ̄ɛ̄ve̍, lā cha᷄ŋ mī lā kōŋu̍l chōo̍ cho̍o̍ kpe̍le̍ŋ kpe̍le̍ŋ, kāni̍ fu̍u̍le̍, 
yɔ̄mīī si̍dāā kɛ̄ndɛ̄i̍ ndi̍ chu̍ū ni᷅ŋ tɛ̄ɛ̄mbūū. Yɔ̄mīī lēbɛ̄ɛ̄ kɛ̄ndɛ̄ kɛ̍ndɛ̄ī bɛ̄ndūe̍i̍ 
kpo̍u̍, ī chūū kīīŋūū. Lā cha᷄ŋ mī lā kōŋu̍l, nya̍ yɔ̄mīī ɔ̍kūve̍ Ba̍sīāŋ, kāni̍ fo̍ndōle̍, 
būndɛ̍ che̍lu̍lɛ̍i̍ bɛ̍ndōo̍ ō chūū ni᷅ŋ kīo̍ŋ. 

3Wānāā māndāā lāsāa̍ ā chō cha᷄ŋnda̍ kɔ̄ltā tāmbɛ̍i̍la̍ŋ kpe̍e̍kpe̍i̍, kāni̍ fo̍ndōle̍, 
fo̍ndāŋndā kɛ̄ndɛ̄ kɛ̍ndɛ̄lā chɔ̄lūāā ndāa̍ ā kūā di̍o̍la̍ŋ nda̍ŋ kpo̍u̍, lā chūū 
tɛ̄ɛ̄mbūū. Lā ya᷄ŋ ndɔ̍ ni᷅la̍ŋ mī lā tūēī kpɔ̍kūŋnda̍ pɛ̄ɛ̄līa̍a̍. Būndɛ̍ bɛ̍ndū ho̍lnu̍ŋ 
Chɔ̍ɔ̍dāŋ nda̍ŋ, mī kpɔ̍kūŋāā kāŋ nda̍ a̍a̍ hi̍nī le̍ni̍ŋ ndo̍ kpo̍u̍, ā chīi̍ ndu̍ pīɔ̄lɔ̄ɔ̍! 

A̍ wānāā māndāā lāsāā ŋīɔɔ̍ŋ̍nda̍ o̍kɔɔ̄ ̄
4O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍ ō dīmūl la̍ āā, “Kɔ̍ mā kɔ̍ nyu̍nā le̍ 
sāa̍ nda̍ pēndū ni᷅ŋ, ma̍ wā ni᷅ŋ ā kɛ̄sīāā le̍ dīyɔ̄ɔ̍ wa̍, mā bīī nda̍ le̍ māndāa̍. 

5Sāa̍ ha̍ā, wānāa̍ pi̍a̍ndū nda̍ le̍ dīyɔ̄ɔ̍ wa̍, ā dīi̍ nda̍ bɛ̍ɛ̍, ā sɔ̍lā i̍sɔ̍ɔ̍ o̍ īsɔ̄ɔ̍ le̍. Wānāa̍ 
pi̍sī sāa̍ ha̍ā wāŋndā o̍ lābā wa̍, mā na᷄ŋ lākɔ̄l, mā dīmi̍ āā Mɛ̄lɛ̄ka̍ Ya̍a̍wɛ̄ɛ̄ ba̍li̍ka̍, 
a̍ to̍sa̍ mi̍ ŋ̄ sūl o̍ sāa̍ nāa̍ ni᷄ŋ. Wānāa̍ cho̍ bɛ̍ɛ̍ sa̍a̍ ha̍ā, māndāa̍ wa̍, īnyīɛ̍ɛ̍ bɛ̍ɛ̍ i̍ bi̍ī 
nda̍ le̍ sāa̍ ha̍ā mā chīēī chi̍e̍i̍ le̍ nda̍ pīŋī le̍.” 

6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Nu̍a̍ā ko̍ni̍ i̍ yɔ̍nūŋ ni̍ŋ a̍ wāŋnda̍ o̍ lɛ̄ŋndē 
I̍sɔ̄lūɛ̍i̍le̍ŋ ni᷄ŋ ni̍. Īnyīɛ̍ɛ̍ bɛ̍ɛ̍ ya̍ Mɛ̍lɛ̄ka̍ I̍ nɔ᷅ lɛ̍ ni̍ŋ le̍ ŋ̄wāŋnda̍ chīe̍e̍ le̍. I̍ cho̍ tōsā 
mī wānā o̍ wānā si̍mnu᷄ŋ ya̍a̍mɔ̍ɔ̍nɔ̍ɔ̍ le̍ chāa̍ŋ ndɔ̍ nda̍ chīɛ̄ɛ̄li̍āŋ ndo̍, ndu̍yɛ̍ mī 
to̍sa̍ mī māsāa̍ cho̍ wāŋnda̍ chōo̍ wa̍, ā bīī wānāā nda̍ chō chōo̍ wa̍ māā lāchɛ̄. 
Māsāa̍ ha̍ā ā hūŋ ni̍ŋ a̍ dɛ̍nɛ̍ pa̍lāā bɛ̄ndōo̍ lɛ̄ŋndē I̍sɔ̄lūɛ̍i̍le̍ŋ ni̍ŋ. Ndu̍yɛ̍ īnyīɛ̍ɛ̍ bɛ̍ɛ̍ 
i̍ bi̍ī ya̍ ni̍ŋ le̍ wānā o̍ wānā mī chi̍i̍ndi̍a̍a̍ ndu̍ mī so̍li̍ ndu̍ māsāa̍ ha̍ā o̍ bā le̍.” 

7O̍ ko̍ŋ, mi̍ ku̍ā nāa̍ wānāa̍ pi̍a̍ndū sa̍a̍ le̍ dīyɔ̄ɔ̍ wa̍ chūā. Ma̍ chūā ya̍ le̍ sāa̍ ndāa̍ 
wa̍ ni᷅ŋ ā kɛ̄sīāā le̍ dīyɔ̄ɔ̍ wa̍ māndāa̍. O̍ ko̍ŋ kɔ̍ɔ̍lī, mi̍ nu̍u̍wā yɔ̄mnde̍ ī ŋīi̍ŋ māā 
lātīnda̍, le̍ sāa̍ ha̍ā māndāa̍. Yɔ̄mīī ŋīi̍ŋnde̍ he̍ī, mi̍ ke̍ ō pīlɔ̄ɔ̍ dīōla̍ŋ āā, “Nyīnā 
Cha̍a̍,” mi̍ ke᷅ ō pīlɔ̍ɔ̍ dīōla̍ŋ āā, “Dīōm Pīlɔ̍ɔ̍.” O̍ ko̍ŋ kɔ̍ɔ̍lī, mi̍ ka̍ndū sāa̍ ha̍ā 
māndāa̍. 

8Mɛ̄ɛ̍ ya̍ I̍ ka̍ndu̍ sāa̍ ha̍ā māndāa̍, o̍ pāŋge̍i̍ ī pīlɛ̍ ni᷄ŋ kpe̍, mi̍ di̍ī wānāā māndāā 
lāsāa̍ ā pīli̍a̍a̍ ā yāa̍. O̍ ko̍ŋ kɔ̍ɔ̍lī, I̍ ta̍mbū kɔ̄l a̍ sāa̍ ha̍ā. Mi̍ sāa̍ ha̍ā tūl la̍ yɛ̄le̍ŋ. 

9Mi̍ di̍mūl nda̍ āā, “I̍ cho̍ lɛ̍ hīōūwɔ̄ɔ̍ lāchī a̍ nya̍ māndā le̍. A̍ nɔ̍ le̍ pīɔ̍mndo̍ sɔ̄lāa̍ 
wa̍, ā sɔ̄la̍ pi̍ɔ̍mndo̍. Ā nda̍ nɔ̄ mā tɛ̄ɛ̄mbu̍u̍ wa̍, ā tɛ̄ɛ̄mbu̍u̍ nda̍. A̍ cho̍ lō yōōmū 
wa̍, nda̍ pi̍la̍ ā dīūwa᷅ŋ mā dīāŋna᷅ŋ.” 

10O̍ ko̍ŋ, mi̍ chu̍ā tīnda̍ ya̍ I̍ ke̍ dīōla̍ŋ āā Nyīnā Cha̍a̍ wo̍, mi̍ ya᷅m. Le̍ chɔ̄mndo̍ māā 
kpe̍ma̍ Mɛ̄lɛ̄ka̍ Ya̍a̍wɛ̄ɛ̄ o̍ yi̍i̍ a̍ wāŋnda̍ o̍ chi̍e̍ēŋndo̍ ni᷄ŋ kpo̍u̍ wo̍, māā kpe̍ma̍ ko̍ŋ 
ō tāmbu̍. 

11Ndu̍yɛ̍ mi̍ kpe̍ma̍ ko̍ŋ ō tāmbū pāa̍le̍ le̍ŋ. Wānāa̍ pi̍a̍ndū sa̍a̍ le̍ pīsīo̍o̍ wa̍, ā ya̍ I̍ 
wa̍ sāa̍ ndāa̍ māndāa̍ wa̍, ā wa̍ ya̍ mɛ̄ɛ̄nda᷄ŋndo̍ o̍ nyɛ̄ o̍ nyɛ̄ ya̍ I̍ wa̍ tōsāa̍. O̍ ko̍ŋ, 
ma̍ sīnā māā Mɛ̄lɛ̄ka̍ Ya̍a̍wɛ̄ɛ̍ wa̍ sūɛ̍i̍ nāa̍ ya̍ chu̍a̍ ni̍. 

12Mi̍ lo᷅ o̍ ko̍ŋ mi̍ di̍mūl nda̍ a̍a̍, “Tē lā yīya̍ŋ pɛ̍ māā, I̍ nɔ̍ mī sɔ̍la̍ pāāwā nūu̍ le̍ sāa̍ 
nya̍a̍ ya̍ I̍ wa̍ māndāa̍ wa̍, mɛ̄ɛ̍ lā ke̍ ya̍. Kɛ̍ tē lā yīya̍ŋ pɛ̍ māā I̍ nɔ̍ mī sɔ̍la̍ pāāwā 
le̍, mɛ̄ɛ̍ ō wa̍ le̍nde̍.” O̍ ko̍ŋ, ma̍ pāāwā ya̍ ka̍ni̍ŋ hu̍mbo᷄ŋ be̍le̍-ya̍a̍, le̍ sāa̍ ndāa̍ ya̍ 
I̍ wa̍ māndāa̍ wa̍. 

13O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Chu̍a̍ nyɛ᷅ sɔ̄lāā ko̍ŋ, mā kɔ̍ kɛ̍sī 
ndu̍ o̍ fo̍ndāŋ kɛ̄sīāā nyɛ̄ sɔ̄lāa̍ o̍ chīɛ̄ī nī so̍līāā lāsa̍lāa̍. O̍ ko̍ŋ, mi̍ chu̍ā ka̍ni̍ŋ 
hu̍mbūŋ be̍le̍-ya̍a̍ mu̍ŋ, ka̍ni̍ŋ nda̍ chu̍a̍ mu̍ŋ māā ŋ̄ chō ka̍ni̍ŋ bɛ̍ndū le̍ ya̍ pāāwāa̍ 
wo̍ŋ, mi̍ kɔ̍ kɛ̍sī mu̍ŋ o̍ fo̍ndāŋ kɛ̄sīāā nyɛ̄ sɔ̄lāa̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍.” 

14O̍ ko̍ŋ kɔ̍ɔ̍lī, mi̍ chu̍ā tīnda̍ ya̍ I̍ ke̍ dīōla̍ŋ āā, “Dīōm Pīlɔ̍ɔ̍ wo̍,” mi̍ ya᷅m. Le̍ 
chɔ̄mndo̍ māā dīōm pīlɛ̍ īwānāya̍ wa̍ Chu̍dā tɛ̍ɛ̄ŋ nda̍ I̍sɔ̄lūɛ̄ī yo̍ ō tāmbu̍. 

15O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mūl la̍ āā, “Kɔ̍ mā kɔ̍ si̍mnu᷄ŋ vɛ̍lɛ̄ wānā 
ma̍ndāā lāsāā. Kɛ̍ te̍le̍ŋndo̍ ho̍ō ndu̍, ā nɔ̄ mā wa̍ wānā ma̍ndāā lāsāa̍, o̍ cho̍ŋnu̍ŋ 
fo̍ndō fu̍u̍, ō būūla̍ŋ le̍ sāa̍ ndūa̍a̍ le̍ wo̍. 

16Nyɛ̄ ko̍ŋ si̍m le̍ ndu̍ wo̍ cho̍ ni̍, māā le̍ chɔ̄mndo̍ a̍ mɛ̄ɛ̍ wāna̍ ya̍ I̍ hɛ̍lī ni̍ŋ mī kɛ̍si̍ 
ndu̍ lɛ᷅ŋnde̍ŋ nde᷅ŋ chīla̍ŋ ndo̍, ō bīī ni̍ŋ lɛ̄ŋnde̍ŋ nde᷅ŋ yɛ̍. Wāŋndo̍ ho̍ō, ō wā ni̍ŋ 
ma̍wa̍ā mɛ̄ɛ̍ wānā ma̍ndāā lāsāa̍ o̍ bu̍u̍lāŋ ho̍ō le̍ sāa̍ ndūa̍a̍ le̍ wo̍ ō wā yɛ̄. Wānā 
ma̍ndāā lāsāā wāā nu̍a̍ā, sāa̍ ndūa̍a̍ ā lāāsi̍a̍ŋ bɛ̍ɛ̍, ō bu̍u̍lāŋ le̍ nda̍ nūūwā le̍, ō 
he̍ndū sa̍a̍ ndūāā chu̍a̍ūwa̍ hɔ̄lte̍ŋ kɔ̄ɔ̄lī le̍. Sāa̍ ndūa̍a̍ ō pīlɛ̍ yɔ̄ŋu̍lu̍ŋ bɛ̍ɛ̍ ō chi̍ɔ̍u̍ 
ndu̍ le̍, ndu̍yɛ̍ a̍ cho̍ kɛ̍ndi̍a̍a̍ wa̍ bɛ̍ɛ̍, ō bu̍u̍lāŋ le̍ nda̍ yɔ̄ɔ̄, le̍ lādīo̍ le̍. Nyɛ̄ o̍ ha̍ū ba̍ 
su̍e̍e̍ wo̍, mɛ̄ɛ̍ le̍ sāā che̍lu̍lɛ̍i̍ya̍a̍ kɛ̍ndɛ̄ kɛ̍ndīa̍a̍ dīūwo̍ mbō dīā. Tē ō chīi̍ pɛ̍ vi̍sīo̍ŋ 
sōōlūū kpo̍u̍, ō mɛ̄i̍ pāāla̍ŋ wa̍ŋgi̍li̍nya̍ŋ. 

17Nyɛ̄ pālāā bɛ̄ndōo̍ ō wā ni̍ŋ le̍ wānā ma̍ndāā lāsāā fo̍ndō fu̍u̍wo̍ ho̍ō, o̍ ma̍l ho̍ō 
sāa̍ nīa̍a̍ ma̍ chūū lāāsīa̍ŋ ndo̍. Mūɛ̄ī fāŋīī ya̍a̍mɔ̍ɔ̍wa̍ ī chō ndu̍ hūnɔ̄ɔ̄ bāa̍ kōŋɔ̄ɔ̄, 
o̍ ko̍ŋ kɔ̍ɔ̍lī, mī ī sōŋ ndu̍ hɔ̄ltē bā kɛ̄ndɛ̄le̍ŋ. Bāa̍ chō ndu̍ hūnɔ̄ɔ̄ vēsā, o̍ ko̍ŋ kɔ̍ɔ̍lī, 
mī hɔ̄ltē ndɔ̄le̍ bā kɛ̄ndɛ̄ le̍ŋ lē tāmbu̍.” 

Sɛ̄kāla̍yā 12 

A̍ mɛɛ̄ ̍Mɛl̄ɛk̄a̍ bāŋā niŋ̍ Chūlu̍sɛl̄ɛm̄ yɛ ̍
1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ ke᷅ ya̍ yōōŋgōo̍ ho̍ō a̍ I̍sɔ̄lūɛ̄ī o̍kɔ̄ɔ̄. Mi̍ Mɛ̄lɛ̄ka̍ 
Ya̍a̍wɛ̄ɛ̄, Mɛ̄lɛ̄ka̍ to̍o̍si̍a̍a̍ ha̍la̍a̍ chōo̍ cho̍o̍ a̍ chi̍e̍ēŋndo̍, o̍ ko̍ŋ kɔ̍ɔ̍lī, mbo̍ dūāū 
wāna̍ chi̍o̍o̍ yōōmōo̍ o̍ mīli̍ŋ ndo̍, ō dīmī āā, 

2“I̍ cho̍ to̍sā mī Chūlu̍sɛ̄lɛ̄m o̍ si̍mnu᷄ŋ māā mūɛ̄īmā tāāla᷄ŋ, le̍ ya̍a̍mɔ̍ɔ̍wa̍a̍ ndūa̍a̍. 
Chūlu̍sɛ̄lɛ̄m cho̍ to̍sā mī lɛ̄ŋīi̍ ba̍lu̍ ndu̍ ve̍ ī yɔ̄nu̍ŋ mɛ̄ɛ̍ wāŋndo̍ ō kōl nu̍a̍ā 
mūɛ̄īya̍ŋ mī mā bīī ndu̍ yɛ̍. Ya̍a̍mɔ̍ɔ̍wa̍ chō hūnɔ̄ɔ̄ Chūlu̍sɛ̄lɛ̄m dɔ̄wɔ̄ɔ̄ o̍ pi̍ŋndo̍ 

ni̍ŋ, o̍ ko̍ŋ kɔ̍ɔ̍lī, mā dɔ̄ū vɛ̄lɛ̄ chi̍o̍o̍ŋ ŋ̄pīlɔ̍ŋ o̍ lɛ̄ŋndē Chu̍dāle̍ŋ ni᷄ŋ o̍ pi̍ŋndo̍ ni᷄ŋ 
kpɔ̍kɔ̍su̍. 

3Lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍, Ī cho̍ hūnɔ̄ɔ̄ chūūŋgi̍āŋ na̍a̍ pi᷅lɛ̍ le̍ sɔ̍ŋgɔ̍ɔ̍ a̍ 
Chūlu̍sɛ̄lɛ̄m. Kɛ̍ a̍ te̍le̍ŋ ko̍ŋ, I̍ cho̍ tōsā mī Chūlu̍sɛ̄lɛ̄m o̍ si̍mnu᷄ŋ mɛ̄ɛ̍ pōū lūsu̍lɛ̍i̍ 
bɛ̄ndōo̍ ō wā nu̍a̍ā yɛ̍. Lēlɛ̄ŋ o̍ lēlɛ᷄ŋ le̍ chīŋa̍la᷅ŋ ndu̍ le̍ ndu̍ fāŋāa̍ o̍ fo̍ndāŋ ndɔ̄ɔ̍ 
pɛ̍, lɛ̄ŋndē lēŋ lē būwa̍ īkpɛ̄ndɛ̍. 

4Tē te̍le̍ŋ ko̍ŋ ō fūūlu̍u̍ pɛ̍, ya̍a̍mɔ̍ɔ̍wa̍a̍ chi̍ŋa̍la᷅ŋ ni̍ŋ Chūlu̍sɛ̄lɛ̄m nda̍, I̍ cho̍ tōsā 
mī sīōōŋīī bɛ̄ndūe̍i̍ bīī su̍a̍ā ndāa̍ chɔ̄ūwa̍, ndu̍yɛ̍ mī to̍sa̍, mī pūa̍a̍ chɔ̄ūwāa̍ cho̍ o̍ 
su̍a̍ā kāŋ chōo̍ wa̍ ā yɔ̄nu̍ŋ māā wānāā sēēmɛ̍i̍ a̍ sīōōŋnde̍. I̍ cho̍ wāŋnda̍ Chu̍dā 
hɔ̄lte̍ŋ hāndɔ̄ɔ̄ chōo̍, mī wa̍ nda̍ māndāa̍. Kɛ̍ ya̍a̍mɔ̍ɔ̍wa̍a̍ ndāa̍ nda̍ nda̍, mī 
su̍u̍mi̍a̍a̍ su̍a̍ā ndāa̍ chɔ̄ūwa̍ kpu̍lūku̍. 

5A̍ bōōndi̍i̍ ke̍ŋ, wānāa̍ cho̍ o̍ būŋgāŋ yɛ̍ yi̍ɔ̍ɔ̍ŋ ni̍ŋ o̍ lɛ̄ŋndē Chu̍dāle̍ŋ ni᷄ŋ nda̍ 
kpo̍u̍, ā chō dīmu̍la᷅ŋ māā, Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ndu̍ ke̍ wānāā 
ndūa̍a̍ cho̍ Chūlu̍sɛ̄lɛ̄m nda̍ kpāāyāa̍ ho̍ō ni̍.” 

6A̍ te̍le̍ŋ ko̍ŋ, I̍ cho̍ tōsā mī Chu̍dā o̍ wa̍ a̍ ya̍a̍mɔ̍ɔ̍wa̍a̍ ndūa̍a̍ mɛ̄ɛ̍ yīŋnde̍ŋ lē chō 
nu̍a̍ā a̍ yɔ̄mīī ku̍ndɛ̄ī vēsɛ̍i̍ye̍ yɛ̍. Ā wā ni̍ŋ vɛ̍lɛ̄ māwāā a̍ ya̍a̍mɔ̍ɔ̍wa̍a̍ ndāa̍ mɛ̄ɛ̍ 
nda̍ kīālū nu̍a̍ā māālo̍ŋ, mā yīū yi̍u̍ mu̍ŋ, mī yīŋnde̍ŋ lē lōm mu̍ŋ yɛ̍, le̍nde̍ I̍sɔ̄lūɛ̄ī 
o̍ wa̍ ni᷄ŋ a̍ lɛ̄ŋīi̍ ba̍lu̍ ndu̍ ve̍ ni̍. Lɛ̄ŋīi̍ ba̍lu̍ ndu̍ ve̍ kpo̍u̍, ō chō ndi̍ hūnɔ̄ɔ̄ tɛ̄ɛ̄mbūū, 
mɛ̄ɛ̍ yīŋnde̍ŋ lē kēlēŋā nu̍a̍ā nyɔ̄ɔ̍ tɛ̄ɛ̄mbūū yɛ̍. Kɛ̍ mī Chūlu̍sɛ̄lɛ̄m ndu̍ wa̍ŋnu̍ŋ o̍ 
bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍, nyɛ̄ o̍ nyɛ̄ yɔ̄nūŋ ndu̍ le̍. 

7Wāŋnda̍ Chu̍dā, nda̍ fɛ̍lɛ̍ŋ ya̍ Mɛ̍lɛ̄ka̍ Ya̍a̍wɛ̄ɛ̄ I̍ ke᷅ ni̍ŋ kpa̍a̍yāa̍ le̍ mā yēm 
ya̍a̍mɔ̍ɔ̍wa̍a̍ ndāa̍. Ko̍ŋ to̍sā ni̍ wānāa̍ fu̍la̍ o̍ pūlāle̍ Dēēve̍le̍ŋ chōo̍ wa̍, a̍ wānāa̍ 
cho̍ Chūlu̍sɛ̄lɛ̄m chi̍e̍e̍ wa̍, bɛ̄ɛ̄le̍ ndā nɔ̄ le̍ sɔ̄lāa̍ le̍ŋ, lē hi̍ū bɛ̄ɛ̄le̍ wāŋnda̍ Chu̍dā a̍ 
nɔ̍ le̍ sɔ̄lāa̍ le̍ŋ te̍. 

8Ndu̍yɛ̍ a̍ te̍le̍ŋ ko̍ŋ, ya̍ Mɛ̄lɛ̄ka̍ Ya̍a̍wɛ̄ɛ̄, I̍ cho̍ wāŋnda̍ Chūlu̍sɛ̄lɛ̄m chi̍e̍e̍ ma̍ndā. 
Wānāa̍ cho̍ bɛ̍ɛ̍ nda̍ tɛ̄ɛ̄ŋ ma̍ wū dīāllo̍ŋ ma̍ hīāū ā pīli̍a̍a̍ kpo̍u̍ wa̍, I̍ cho̍ tōsā mā 
sīmnu᷄ŋ wa̍nāā kpāāyāā bɛ̍ndū, mā wa̍ mɛ̄ɛ̍ Dēēve̍ wa̍ yɛ̍. Ndu̍yɛ̍ wānāa̍ fu̍la̍ o̍ 
pūlāle̍ Dēēve̍le̍ŋ chōo̍ wa̍, māsāle̍ ndāle̍ŋ lē wā ni̍ŋ ko̍ mɛ̄ɛ̍ māsāle̍ ya̍ Mɛ̍lɛ̄ka̍le̍ŋ 
lē chō yɛ̍. Wāŋnda̍ chūā ni̍ŋ yu̍ŋgu̍ Dēēve̍ wo̍, a̍ wa᷅ ni̍ŋ wa᷅ŋnda̍ chīla̍ŋ nda̍ mɛ̄ɛ̍ 
ki̍i̍la̍a̍ ya̍ Mɛ̍lɛ̄ka̍ Ya̍a̍wɛ̄ɛ̄ wa̍ ā chō yɛ̍. 

9A̍ te̍le̍ŋ ko̍ŋ, lēlɛ̄ŋ o̍ lēlɛ᷄ŋ le̍ chīŋa̍la᷅ŋ Chūlu̍sɛ̄lɛ̄m a̍ sɔ̍ŋgɔ̄ɔ̍ pɛ̍, lɛ̄ŋndē lēŋ ya̍ 
Mɛ̍lɛ̄ka̍ I̍ tɛ̍ɛ̍mbu̍u̍ le̍ŋ. 

10Wānāa̍ fu̍la̍ o̍ pūlāle̍ Dēēve̍le̍ŋ chōo̍ wa̍ ni̍, a̍ wānāā tūa̍a̍ cho̍ Chūlu̍sɛ̄lɛ̄m chi̍e̍e̍ 
wa̍, I̍ cho̍ tōsā mā nɔ̄ kɔ̄ltā īnyīɛ̍ɛ̍ la̍ŋ, ndu̍yɛ̍ o̍ ko̍ŋ kɔ̍ɔ̍lī, mī to̍sa̍ mā nɔ̄ kɔ̄ltā 
pīɛ̄īyāā ya̍ Mɛ̄lɛ̄ka̍ la̍ŋ. Ā mɛ̄ɛ̄ndāŋ ni̍ŋ wa᷅na̍ nda̍ chūkū a̍ ba̍llo̍ wo̍, mī nyīɛ̍ɛ̍ye̍ bīī 
nda̍ le̍ ndu̍, mā cha᷄ŋ cha᷄ŋ īmɔ̍nɔ̍ɔ̍. Mɛ̄ɛ̍ wāŋndo̍ chūālē ndɔ̄le̍ pi᷅lɛ̍ le̍ŋ lē wū nu̍a̍ā 
mbō wa̍ cha᷄ŋ īmɔ̍nɛ̍ ko̍ŋ yɛ̍, le̍nde̍ nda̍ wā ni̍ŋ cha̍ŋndo̍ le̍ ndu̍ ni̍. Mɛ̄ɛ̍ wāŋndo̍ po̍ 
ndɔ̍ tāso̍o̍ ō wū nu̍a̍ā mī mɔ̍nɛ̍i̍ bɛ̍ndūī kēŋ ī wa̍ o̍ kɔ̄l ndɔ̄ɔ̍ ni᷄ŋ yɛ̍, le̍nde̍ mɔ̍nɛ̍i̍ wa̍ 
ni̍ŋ o̍ kɔ̄ltā ndāla̍ŋ ni᷄ŋ le̍ wānā ko̍ŋ ni̍. 

11Tē te̍le̍ŋ ko̍ŋ ō fūūlu̍u̍ pɛ̍, cha᷄ŋnda̍ŋ lā tīū ni̍ŋ Chūlu̍sɛ̄lɛ̄m chi̍e̍e̍ kpo̍u̍. Ī yɔ̄nūŋ 
ni̍ŋ ko̍ a̍ te̍le̍ŋ ko̍ŋ, mɛ̄ɛ̍ I̍ yɔ̍nu̍ŋ o̍ lɛ̄ŋndē dɛ̍ŋgbɛ̍le̍ŋ Mɛ̍ki̍dɔ̄ɔ̄, bōōndi̍i̍ wāŋnda̍ ā 
wa̍ cha̍ŋnda̍ŋ le̍ Hādādī Lu̍i̍mɔ̄ŋ nde̍ yɛ̍. 

12-14Yu̍ŋgu̍ o̍ yu̍ŋgu̍ cho̍ o̍ lɛ̄ŋnde̍ŋ nde᷅ŋ ni᷄ŋ, ā chō hūnɔ̄ɔ̍ mɔ̍nɛ̍i̍ bīyɔ̄ɔ̄ o̍ kɔ̄ltā 
ndāla̍ŋ ni᷄ŋ, ndu̍yɛ̍ mā cha᷄ŋ. Tē te̍le̍ŋ ko̍ŋ ō fūūlu̍u̍ pɛ̍, wāŋnda̍ a̍ yu̍ŋgu̍la̍ŋ nda̍ wā 
ni̍ŋ cha̍ŋnda̍ŋ ni̍. Yu̍ŋgu̍ wa᷅ ko̍ cha̍ŋndo̍, tē pūa̍a̍ ā dīīnu᷄ŋ pɛ̍ ku̍ndā, lāāndāā ndāa̍ 
ā dīīnu᷄ŋ ku̍ndā. Yu̍ŋgu̍ fu̍la̍ o̍ pūlāle̍ Dēēve̍le̍ŋ chōo̍ wo̍, ā wā ni̍ŋ cha̍ŋndo̍ ku̍ndā, 
mī yu̍ŋgu̍ fu̍la̍ o̍ pūlāle̍ Ne̍tāŋ nde̍ŋ chōo̍ wo̍, nda̍ wa̍ cha᷄ŋndo̍ ku̍ndā, mī yu̍ŋgu̍ 
fu̍la̍ o̍ pūlāle̍ Li̍va̍īle̍ŋ chōo̍ wo̍, nda̍ wa̍ cha᷄ŋndo̍ ku̍ndā, mi̍ yu̍ŋgu̍ fu̍la̍ o̍ pūlāle̍ 
Si̍mɛ̄īle̍ŋ chōo̍ wo̍, nda̍ wa̍ cha᷄ŋndo̍ ku̍ndā ndā. O̍ ko̍ŋ kɔ̍ɔ̍lī, yu̍ŋgu̍la̍ŋ lā pīlɛ̍ la̍ŋ 
bɛ̍ɛ̍ kpo̍u̍ mī la̍ dīīnu᷄ŋ a̍ ku̍ndāla̍ŋ le̍nde̍ yɛ̍ yɛ̍ le̍ cha᷄ŋndo̍. 

Sɛ̄kāla̍yā 13 

1O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Te̍le̍ŋ cho̍ hūnɔ̄ɔ̄ 
fūūlūū, mɛ̄ŋnda̍ŋ mā chō būlī lɛ̄ŋ, le̍ yu̍ŋgu̍ Dēēve̍ wo̍, a̍ wānāā tūa̍a̍ cho̍ 
Chūlu̍sɛ̄lɛ̄m nda̍, le̍ yɔ̄ŋndā ndāla̍ wɔ̍ɔ̍ŋnda̍ŋ tɔ̄ɔ̍, a̍ nīīlūlā ndāla̍ nɔ̍ɔ̍lɛ̍i̍la̍ŋ.” 

2Mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ō hīāū lāchī a̍ sūɛ̍i̍, mbo̍ dīmī āā, “Tē 
te̍le̍ŋ ko̍ŋ ō fūūlu̍u̍ pɛ̍, I̍ cho̍ chīī a̍ pīɔ̄mnda̍ o̍ lɛ̄ŋnde̍ŋ nde᷅ŋ ni᷄ŋ kpo̍u̍, ndu̍yɛ̍ mī 
to̍sa̍ wānā o̍ wānā o̍ yi̍yāŋ ndɛ̍ bɛ̍ɛ̍ a̍ nda̍ o̍kɔ̄ɔ̄ le̍. O̍ ko̍ŋ kɔ̍ɔ̍lī, wānāa̍ di̍mi̍ māā 
wānāa̍ su̍a̍ā le̍ ya̍ Mɛ̄lɛ̄ka̍ wa̍ nda̍ chō ni̍ wa̍, I̍ cho̍ hūnɔ̄ɔ̄ chīī a̍ nda̍, ndu̍yɛ̍ mī to̍sa̍, 
wānā o̍ wānā o̍ nɔ᷅ lɛ̍ īyēēma̍ le̍ pīɔ̄m sōōlūū le̍. 

3Tē te̍le̍ŋ ko̍ŋ ō fūūlu̍u̍ pɛ̍, mī chi̍i̍ a̍ wānāā kāŋ, wāŋndo̍ ō hūŋ ni̍ŋ mbō hīōū lāchī 
a̍ wāŋnda̍ yōōŋgūla̍ŋ dīmūllo̍ māā wāna̍ su̍a̍ā le̍ ya̍ Mɛ̄lɛ̄ka̍ wo̍ o̍ cho̍ ni̍. O̍ ko̍ŋ, mī 
fi̍nyā ndɔ̄ nda̍ kāla̍ ndɔ̄ a̍ di̍mu̍l ndu̍ āā, ‘Ā chō pīɔ̍mndo̍ sɔ̄lā le̍ nyɛ̄ ŋ̄ chō ko̍ŋ 
di̍mīo̍o̍ wo̍, fo̍ndōle̍, nyɛ̄ o̍ nyɛ̄ ŋ̄ chō dīmīo̍o̍ chōōla̍ŋ ko̍ni̍ ŋ̄ chō dīmīo̍o̍ ni̍, ō cho̍ 
Mɛ̍lɛ̄ka̍ Ya̍a̍wɛ̄ɛ̄ le̍ o̍ ve᷅mm nu̍m te̍.’ Tē wānā ko̍ŋ ō ba̍ŋ pɛ̍ ka̍ŋga̍la̍ŋ, mbō hīōū 
lāchī a̍ wāŋnda̍ yōōŋgūla̍ŋ dīmūllo̍, wānā ko̍ŋ, fi̍nyā ndɔ̄ nda̍ kāla̍ ndɔ̄, nda̍ kɛ̍sɛ̍ 
kɛ̍sɛ̍ cho̍ ndu̍ dīyɔ̄ɔ̄ a̍ mūɛ̄ī fāŋnde̍ ni̍. 

4Tē te̍le̍ŋ ko̍ŋ ō fūūlu̍u̍ pɛ̍, wānāa̍ di̍mi̍ māā wānāa̍ su̍a̍ā le̍ ya̍ Mɛ̄lɛ̄ka̍ wa̍ nda̍ chō 
ni̍ wa̍, si̍ɔ̍mbu̍la̍ŋ lā chō nda̍ hūnɔ̄ɔ̄ bīyɔ̄ɔ̄ a̍ yi̍lāŋndā ndāla̍ŋ. Dōmāla̍ yu̍fɛ̄lɛ̄ 
yūfɛ̄lɛ̄lā nda̍ a̍a̍ wo̍u̍nūŋ pa̍a̍ndū le̍ wāŋnda̍ hūīyo̍ la̍ŋ, ā chō la̍ŋ hūnɔ̄ɔ̄ kɛ̄ɛ̄, ā nɔ̍lā 
lɛ̍ ni̍ŋ mā wōūnu̍ŋ nda̍ŋ te̍. 

5Wāŋndo̍ chō hūnɔ̄ɔ̄ vīīnɔ᷄ŋ mbō dīmi̍ āā, ‘I̍ cho̍ wa᷅na̍ su̍a̍ā le̍ Mɛ̄lɛ̄ka̍ le̍, wāna̍ wa̍li̍ 
yōndōo̍ ya̍ I̍ cho̍ ni̍. Kāni̍ ya̍ I̍ chɛ̍ŋ wa̍li̍ īchīɔ̍ɔ̍ ko̍ni̍ ya̍ I̍ to̍sā ni̍.’ 

6O̍ ko̍ŋ, tē wāŋndo̍ nyūna̍ ndu̍ pɛ̍ māā, pāūvīī yɛ̄ɛ̍nɛ̍ i̍ cho̍ yɛ̄ ni᷅ŋ he̍ī nu̍m lēkɔ̄ɔ̍? 
Ō dīmi̍ māā, o̍ chāa̍ŋ nūu̍ lo̍ chi̍ɛ̍ī ni̍ŋ nda̍ bōōlu̍u̍ ya̍ ni̍.” 

Mɛl̄ɛk̄a̍ dīmi ̍māā ā dīi ̍wa᷅na̍ ndɔ ̄ma̍ndāā lāsāa̍ 
7O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō dīmi̍ āā, “Mūɛ̄ī fāŋnde̍, 
chɔ̍ŋ mā chīŋa̍la᷅ŋ wa᷅na̍ nī ma̍ndāā lāsāa̍, wāna̍ cho̍ ya̍ īkɛ̄i̍ yo̍. So̍ŋ wāna̍ cho̍ sāa̍ 

māndāa̍ wo̍, mī sāa̍ o̍ cho̍ māndāa̍ wa̍ ā sɛ̄ŋi̍ŋ. I̍ cho̍ hūnɔ̄ɔ̄ sāā chu̍a̍u̍wāā cho̍ nda̍ 
tɛ̄ɛ̄ŋ nda̍ chīŋa̍la᷅ŋ, mī tɛ̍ɛ̍mbu̍u̍ nda̍.” 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mī āā, “Tē wāŋnda̍ o̍ lɛ̄ŋnde̍ŋ nde᷅ŋ ni᷄ŋ kpo̍u̍, nda̍ a̍a̍ wa̍ 
ā dīyāā pīɔ̄ūwāā sālā yāa̍ pɛ̍, ku̍ndālā tīɔ̍ɔ̍ŋnda̍ŋ ki̍nɛ̍i̍, I̍ cho̍ tōsā mā hu᷄ŋ wa᷅ ā 
tɛ̄ɛ̄mbāā kpo̍u̍, ō pīlɛ̍ bɛ̍ɛ̍ ō lo᷅ ni᷅ŋ yo̍o̍mū le̍. O̍ ko̍ŋ kɔ̍ɔ̍lī, mī to̍sa̍ mī ku̍ndāa̍ ō pīlɔ̍ɔ̍ 
ndu̍ lo̍ yōōmū. 

9I̍ cho̍ nda̍ hūnɔ̄ɔ̄ tōfāa̍ kē, ndu̍yɛ̍ mī lo̍ o̍ ko̍ŋ mī di̍ndi̍ nda̍, mɛ̄ɛ̍ nda̍ dīndī nu̍a̍ā 
ka̍ni̍i̍ hu̍mbūe̍i̍ a̍ yīŋnde̍ŋ yɛ̍, mā sīmnu᷄ŋ a̍ di̍a̍ndāā. Mɛ̄ɛ̍ nda̍ tōfā nu̍a̍ā ka̍ni̍i̍ si̍a̍ŋɛ̄i̍ 
a̍ yīŋnde̍ŋ yɛ̍, le̍nde̍ ya̍ I̍ to̍fā ni̍ŋ nda̍ ni̍. Ā chō ya̍ hūnɔ̄ɔ̄ dīōm nyūnā le̍ nyɛ̄ nda̍ 
hāu̍ bā wo̍, ndu̍yɛ̍ mī mu̍li̍ nda̍ dīōm. I̍ cho̍ nda̍ hūnɔ̄ɔ̄ dīmūl māā wānāā nīa̍a̍ nda̍ 
chō ni̍, ndu̍yɛ̍ mī nda̍ bɛ̍ɛ̍ a̍ sɔ̍lɔ̍la̍ŋ wa᷅ŋnda̍ o̍ hɔ̄l māā ya̍ Mɛ̄lɛ̄ka̍ Ya̍a̍wɛ̄ɛ̄, ya̍ cho̍ 
Mɛ̄lɛ̄ka̍ ndāa̍ ni̍.” 

Sɛ̄kāla̍yā 14 

A̍ mɛɛ̄ ̍Chūlu̍sɛl̄ɛm̄ sɔŋ̍gā niŋ̍ a̍ lɛŋ̄īi ̍ba̍lu̍ ndu̍ ve̍ yɛ ̍
1Pāa̍le̍ Mɛ̄lɛ̄ka̍ ya̍a̍wɛ̄ɛ̄ le̍ŋ lē chō o̍ nɛ̄ī. O̍ pāa̍le̍ le̍ŋ chōo̍, nyɛ̄m ya̍a̍mɔ̍ɔ̍wa̍a̍ nyāa̍ 
ā pūŋgā ni̍ŋ nya̍ o̍ lābā Chūlu̍sɛ̄lɛ̄m chi̍e̍e̍ wo̍ŋ, nya̍ pi̍la̍ o̍ hɔ̄l kpe̍e̍kpe̍i̍ nda̍ chō 
mu̍ŋ hūnɔ̄ɔ̄ pīɔ̄ūvi̍āŋ ni̍. 

2Mɛ̄lɛ̄ka̍ Ya̍a̍wɛ̄ɛ̄ o̍ cho̍ hūnɔ̄ɔ̄ lɛ̄ŋnde̍ kpo̍u̍ chu̍u̍ŋgīāā nāa̍ pi᷅lɛ̍, le̍ mī ī hu᷄ŋ de᷅l 
Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍. Ā chō hūnɔ̄ɔ̄ Chūlu̍sɛ̄lɛ̄m bīyɔ̄ɔ̄, ndu̍yɛ̍ mā pūŋga̍ nyɛ̄ 
o̍ nyɛ̍ cho̍ chīɛ̄īla̍ŋ ni᷄ŋ. Wāŋ lāāndūa̍a̍ cho̍ Chūlu̍sɛ̄lɛ̄m nda̍, ā chō nda̍ hūnɔ̄ɔ̄ 
kpūūvīāā. Ndu̍yɛ̍ o̍ ko̍ŋ kɔ̍ɔ̍lī, wāŋnda̍ Chūlu̍sɛ̄lɛ̄m tɛ̄ndāa̍ tɛ̄ɛ̄ŋ ki̍nɛ̍i̍, a̍ chō nda̍ 
hūnɔ̄ɔ̄ bīū bīū mā kūɛ̄ a̍ nda̍ o̍ chɛ̄le̍ŋ ni᷄ŋ, o̍ ko̍ŋ kɔ̍ɔ̍lī, mī ku̍ndāa̍ ō pīlɔ̍ɔ̍ ki̍nɛ̍i̍ nda̍ 
lo᷄ Chūlu̍sɛ̄lɛ̄m. 

3O̍ ko̍ŋ kɔ̍ɔ̍lī, Mɛ̄lɛ̄ka̍ Ya̍a̍wɛ̄ɛ̄ pi̍la̍ o̍ cho̍ lākɔ̄ mbō kɔ̍ sɔ̍ŋgā a̍ lɛ̄ŋnde̍ he̍ī, mɛ̄ɛ̍ o̍ 
sɔ̍ŋgā pāāndū a̍ ya̍a̍mɔ̍ɔ̍wa̍a̍ wānāā ndūa̍a̍ yɛ̍. 

4O̍ pāa̍le̍ le̍ŋ chōo̍, ō chō lāsīsi̍ o̍ lūāŋīī ɔ̄li̍fīi̍ve̍ chōo̍, bā pāa̍le̍ŋ le̍ chāŋ Chūlu̍sɛ̄lɛ̄m 
ndo̍. Lūāŋīī ɔ̄li̍fīi̍ve̍ chō kīōlū tɛ̄ɛ̄ŋ kpa̍li̍, chɔ̍ŋ ba᷅ pāa̍le̍ŋ lē chāŋndo̍, mbō kūɛ̄ bā 
pāa̍le̍ŋ lē dēl lo̍, mī dɛ̍ŋgbɛ̍ bɛ̍ndōo̍ ō hīni̍ tɛ̄ɛ̄ŋ kpa̍la̍ŋ. Lūāŋnde̍ ī ti᷄ŋ ī chō lākɔ̄ bā 
lūāŋndo̍, mī ī ti᷄ŋ ī kūɛ̄ bā tōūwo̍. 

5Dɛ̍ŋgbɛ̍ hi̍nī ni̍ŋ o̍ lūāŋnde̍ he̍ī tɛ̄ɛ̄ŋ ndo̍, o̍ dɛ̍ŋgbɛ̍ ko̍ŋ ni̍ŋ nya̍ kēēkū ni̍ŋ ni̍, mī 
lā nyāānu̍ŋ le̍ mī lā hɛ̄lu̍ŋ ya̍a̍mɔ̍ɔ̍wa̍a̍ nyāa̍. Bōōndi̍i̍ Yūsa̍yā o̍ wa̍ māsāa̍ Chu̍dā 
mi̍ lɛ̄ŋnde̍ŋ lē nyīīyā ve̍, mɛ̄ɛ̍ fi̍nyāā nyāā ma̍māa̍ ā nyāānu̍ŋ a̍ bōōndi̍i̍ ke̍ŋ yɛ̍, 
le̍nde̍ nya̍ nyāānūŋ ni̍ŋ ni̍. Tē ko̍ŋ o̍ hi̍o̍ū pɛ̍, Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ nūu̍ ō hīŋ 
ni̍ko̍ a̍ ki̍i̍la̍a̍ ndūa̍a̍ kɔ̄ɔ̄lī. 

6A̍ te̍le̍ŋ ko̍ŋ nyɛ̄ wa̍wo̍ŋ che̍le̍ŋ ō ve᷅m lɛ̍ ni᷄ŋ te̍, ndu̍yɛ̍ īhūēī bɛ̍ɛ̍ i̍ bi̍ī ni̍ŋ wa̍nā le̍. 

7Mānyūm o̍ mānyūm mā ve᷅m ni̍ŋ te̍. Le̍ te̍le̍ŋ o̍ te̍le̍ŋ nyɛ̄ wa̍wo̍ŋndo̍ ō wā ni̍ŋ ni̍. 
Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄, ndu̍ pīlɛ̍ kpe̍ si̍nā bōōndi̍i̍ sūɛ̍i̍ he̍ī ī yɔ̄nūŋ ni̍ŋ nde̍ ni̍, 
wānā o̍ wānā che᷅le̍ŋ ō si̍nā le̍. 

8A̍ te̍le̍ŋ ko̍ŋ, pēe̍ mɛ̄ŋma̍ yɔ̍ŋgū yo̍o̍mōo̍ wo̍ ō wā ni̍ŋ chɔ̍nɔ᷄ŋndo̍ Chūlu̍sɛ̄lɛ̄m, 
mbō hīāū ve̍llāa̍ vēllē. Pīo̍o̍ ho̍ō mɛ̄ŋmā ndūa̍ŋ, kpēŋgēi̍ ī pīlɛ̍i̍ ki̍nɛ̍i̍, ma᷅ŋ mā wā 
ni̍ŋ kɔ᷅la̍ŋ dēlɔ̄ɔ̍ o̍ pēe̍ mɛ̄ŋmā īhɛ᷄l nɔ̍ nya̍ā yōōmāā lēni᷄ŋ te̍ wo̍ chōo̍. Mī ma᷅ŋ mā 
kūā dēlɔ̄ɔ̍ o̍ Pēe̍ Mɛ̄ŋmā Īhɛ᷄llo̍ Mɛ̄dītālu̍e̍e̍nīāā cho̍o̍. Ndu̍yɛ̍ lēwɔ̄ɔ̄ ni̍, lēsīāl ni̍, 
pīo̍o̍ ho̍ō wā ni̍ŋ hi̍o̍u̍wɔ̄ɔ̍ ō ve̍lā le̍. 

9Ndu̍yɛ̍ Mɛ̄lɛ̄ka̍ Ya̍a̍wɛ̄ɛ̄, ndu̍ pīlɛ̍ kpe̍ wa᷅ ni̍ŋ ma̍sāa̍ le̍ chi̍e̍ēŋndo̍ ho̍ō kpo̍u̍ ni̍. A̍ 
te̍le̍ŋ ko̍ŋ, Mɛ̄lɛ̄ka̍ Ya̍a̍wɛ̄ɛ̄, ndu̍ pīlɛ̍ kpe̍ wāŋnda̍ ā sōōlūū ni̍ŋ ni̍, ndu̍yɛ̍ a̍ dīōlā 
la̍ŋ ko̍ni̍ wāŋnda̍ ā sīnā ni̍ŋ ndu̍ ni̍. 

10Lɛ̄ŋnde̍ŋ kpo̍u̍, chɔ̍ŋ Kɛ̍bā chi̍e̍e̍ bā lūāŋndo̍, mbō kūɛ̄ Lu̍i̍mɔ̄ŋ chi̍e̍e̍ bā tōūwo̍, 
lē chō hūnɔ̄ɔ̄ mūūli̍āŋ mī lē sīmnu᷄ŋ dɛ̍ŋgbɛ̍. Kɛ̍ Chūlu̍sɛ̄lɛ̄m ndu̍ cho̍ hūnɔ̄ɔ̄ hēlɔ̄ɔ̄ 
te̍mā lɛ̄ŋīi̍ ba̍lu̍ ndu̍ ve̍ tɛ̄ɛ̄ŋ, ndu̍yɛ̍ mbō lo̍ o̍ bā ndɔ̄ɔ̍ chōo̍. Chi̍o̍o̍ ō chāŋ ni̍ŋ o̍ dīō 
kpākīo̍o̍ Bɛ̍ŋnja̍mīŋ, mbō kūɛ̄ o̍ dīō kpākī lēsɔ̍ŋgi̍o̍o̍, nāa̍ dīō kpāki̍ tāso̍o̍ ō wa̍ wa̍, 
ndu̍yɛ̍ mbō chɛ᷄ŋ o̍ fo̍ndāŋ vīlɛ̄ī kālā ka̍la̍ nɔ̍ dīōla̍ŋ āā, Ha̍na̍nɛ̄l wo̍, mbō kūɛ̄ o̍ 
fo̍ndāŋ nda̍ wāāyīāā mu̍ɛ̍īmā māsāa̍ wo̍. 

11Chūlu̍sɛ̄lɛ̄m o̍ wa᷅ ni̍ŋ o̍ pi̍a̍ā a̍ wāŋndā chīe̍e̍ya̍, ndu̍yɛ̍ mī wānā o̍ wānā o̍ 
wa̍ŋnu̍ŋ o̍ bā ndɔ̄ɔ̍ chōo̍ yɛ̍lɛ̍kɛ̍lɛ̍ɛ̍. Ndu̍yɛ̍ le̍ fɛ̍ɛ̍ŋ a̍ fɛ̍ɛ̍ŋ I̍ tɛ̍ɛ̍mbūū lɛ̍ ndu̍ le̍. 

12Lɛ̄ŋīi̍ de᷅l ni̍ŋ Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍ ve̍ Mɛ̄lɛ̄ka̍ Ya̍a̍wɛ̄ɛ̄ o̍ cho̍ to̍sā mī nāā 
wɔ̄ɔ̍ŋ wɔ̄ɔ̍ŋ bɛ̄ndōo̍ ō de᷄l nda̍ chōo̍. Wāŋnda̍ ha̍ā ā lō ni̍ŋ yōōmū mī dīāllūŋ nda᷄ŋ 
ŋ̄ sɛ̄. Hɔ̄lta̍ŋ lā chō nda̍ hūnɔ̄ɔ̄ sīɔ̄ lēni᷄ŋ, o̍ ko̍ŋ kɔ̍ɔ̍lī, mī dīɔ̄ɔ̄mūe̍i̍ nda̍ o̍ lāsōndō i̍ 
sɛ᷅. 

13A̍ te̍le̍ŋ ko̍ŋ, Mɛ̄lɛ̄ka̍ Ya̍a̍wɛ̄ɛ̄ o̍ cho̍ tōsā mī sīōōŋīī bɛ̄ndūe̍i̍ ī bīī nda̍, ndu̍yɛ̍ o̍ 
ko̍ŋ kɔ̍ɔ̍lī, mbō tōsa̍ mī nda̍ pi̍la̍ ā sāāna᷅ŋ a̍ sɔ̍ŋgɔ̄ ŋ̄būŋndo̍ vēlāa̍ vēllē. 

14Ndu̍yɛ̍, pūa̍a̍ Chu̍dā bɛ̍ɛ̍, ā sɔ̄ŋgā ni̍ŋ Chūlu̍sɛ̄lɛ̄m chi̍e̍e̍. Lɛ̄ŋīi̍ ba̍lu̍ Chūlu̍sɛ̄lɛ̄m 
nde̍, sūlta̍ cho̍ o̍ lɛ̄ŋīī kēŋ ni᷄ŋ nda̍ŋ ki̍nɛ̍i̍, wāŋnda̍ chō la̍ŋ hūnɔ̄ɔ̄ pūŋgā mā 
chūūŋgi̍a̍a̍ la̍ŋ nāa̍ pi᷅lɛ̍. Ā chūūŋgīāā ni̍ŋ ka̍ni̍ŋ si̍a̍ŋa᷄ŋ ta̍u̍ ta̍u̍, a̍ ka̍ni̍ŋ hu̍mbo᷄ŋ, o̍ 
ko̍ŋ kɔ̍ɔ̍lī a̍ kōlāla̍ŋ ta̍u̍ ta̍u̍. 

15Ndu̍yɛ̍ nāā wɔ̄ɔ̍ŋ bɛ̄ndu̍ de᷅l ni̍ŋ lɛ᷅ŋnde̍ he̍ī chōo̍ wo̍, nāā pīlɛ̍ kōŋ ko̍ni̍ o̍ de᷅l ni̍ŋ 
vɛ̍lɛ̄ chɔ̄lūāā ndāa̍ chōo̍ kpo̍u̍, o̍ dɔ̍ɔ̍ŋgɔ̍la̍ ya̍a̍mɔ̍ɔ̍wa̍ ka̍ŋ ā chō a̍ chɔ̄lūāā ndāa̍ wa̍ 
ni̍. Su̍a̍a̍ ni̍, a̍ chɔ̄lūāā yɛ̄yi̍i̍ mu̍ūli̍āŋnda̍, a̍ nyɔ̍mi̍a̍a̍, a̍ sōfɛ̍li̍a̍a̍, o̍ ko̍ŋ kɔ̍ɔ̍lī, a̍ 
chɔ̄lūa̍a̍ ā pīli̍a̍a̍ kpo̍u̍, nāā kōŋ ko̍ni̍ cho̍ nda̍ dēlɔ̄ɔ̄ chōo̍ ni̍. 

16Lɛ̄ŋīi̍ de᷅l ni̍ŋ Chūlu̍sɛ̄lɛ̄m chōo̍ a̍ sɔ̍ŋgɔ̄ɔ̍ ve̍, wānāā tūa̍a̍ lo᷅ ni̍ŋ yo̍o̍mū o̍ lɛ̄ŋīī kēŋ 
ni᷄ŋ nda̍, īwɔ̄sī o̍ īwɔ̄sī wānāā kāŋ ā wā ni̍ŋ hu̍nɔ̄ɔ̍ Chūlu̍sɛ̄lɛ̄m le̍ māsā bɛ̍ndōo̍ 
sōōlūūwo̍, ndu̍ yɔ̍nūŋ māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ni̍, ndu̍yɛ̍ a̍ le̍ 
bɔ̄ŋa᷅ŋ lābāfɛ̄i̍yo̍ bīyɔ̄ɔ̍. 

17Lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍, lēlɛ̄ŋ o̍ lēlɛ᷄ŋ le̍ kɛ̍ɛ̍ le̍ kɔ̄la̍ŋ Chūlu̍sɛ̄lɛ̄m le̍ māsā 
bɛ̍ndōo̍ sōōlūūwo̍ pɛ̍, ndu̍ yɔ̍nūŋ māā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ni̍, 
lɛ̄ŋndē lēŋ Mɛ̄lɛ̄ka̍ o̍ cho̍ tōsā pīɔ̄ɔ̄ o̍ pīɔ̄ɔ̄ ō se᷅ lo̍ŋ te̍. 

18Ndu̍yɛ̍ wāŋnda̍ I̍chi̍pī bɛ̍ɛ̍, tē ā kɛ̄ɛ̍ le̍ kɔ̄la̍ŋ le̍ bɔ̄ŋa᷅ŋ lābāfɛ̄i̍yo̍ ho̍ō pɛ̍, dɛ̍nɛ̍ 
pa̍lāā Mɛ̄lɛ̄ka̍ Ya̍a̍wɛ̄ɛ̄ o̍ tu̍sī ni̍ŋ lɛ᷅ŋnde̍ ī pīlɛ̍i̍ chōo̍, a̍ kɛ̍ɛ̍ le̍ kɔ̄la̍ŋ le̍ bɔ̄ŋa᷅ŋ 
lābāfɛ̄i̍yo̍ ho̍ō wā wo̍, dɛ̍nɛ̍ pa̍lāā kōŋ ko̍ni̍ o̍ tu̍sī ni̍ŋ wa᷅ŋnda̍ I̍chi̍pi̍ chōo̍ ni̍. 

19Wāŋnda̍ I̍chi̍pī a̍ lɛ̄ŋīī tūɛ̍i̍ kpo̍u̍, tē ā kɛ̄ɛ̍ le̍ kɔ̄la̍ŋ le̍ bɔ̄ŋa᷅ŋ lābāfɛ̄i̍yo̍ ho̍ō pɛ̍, 
dɛ̍nɛ̍ pa̍lāa̍ ko̍ŋ wa̍ ni᷄ŋ ko̍ŋ ni̍. 

20 A̍ te̍le̍ŋ ko̍ŋ, nyɛ᷄m wa᷅ su̍a̍ā chɔ̄ūwa̍ ŋ̄ bāā māā ŋ̄ ba̍mbā wo̍ŋ bɛ̍ɛ̍, dīōmnda̍ŋ lā 
wā ni̍ŋ la̍ po̍o̍nyīāā lēchōo̍ āā, “Nyɛ᷄m cho̍ ŋ̄ yɔ̄ŋga᷄ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍ wo̍ŋ.” 
Ndu̍yɛ̍ o̍ ko̍ŋ kɔ̍ɔ̍lī, kɔ̄ɔ̄fɛ̍ɛ̄lā yāūwāāla̍ cho̍ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍ la̍ŋ bɛ̍ɛ̍, mɛ̄ɛ̍ 
hɛ̄ŋgɛ̍i̍la̍ cho̍ lā kɛ̄sīāā ma̍āŋ Mɛ̄lɛ̄ka̍a̍ lāchī la̍ŋ lā chō lā dīāndāā Mɛ̄lɛ̄ka̍ o̍ hɔ̄l lɛ̍, 
le̍nde̍ kɔ̄ɔ̄fɛ̍ɛ̄lā lāŋ lā wā ni̍ŋ la̍ di̍a̍ndāā Mɛ̄lɛ̄ka̍ o̍ hɔ̄l ni̍. 

21Ndu̍yɛ̍ kɔ̄ɔ̄fɛ̍ɛ̄ o̍ kɔ̄ɔ̄fɛ̍ɛ̄ yāūwāa̍ cho̍ Chūlu̍sɛ̄lɛ̄m chi̍e̍e̍, a̍ o̍ lɛ̄ŋndē Chu̍dāle̍ŋ ni̍ŋ 
kpo̍u̍, lā chō hūnɔ̄ɔ̄ sīmnɔ᷄ŋ la̍ di̍a̍ndāā Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ o̍ hɔ̄l 
mī lā wa̍ lāyɔ̄ŋga᷄ŋ le̍ kpe̍ku̍ Mɛ̄lɛ̄ka̍a̍. Wānāa̍ hu᷅ŋ ni̍ŋ sa̍lāla̍ŋ sōlīo̍o̍ o̍ Mɛ̄lɛ̄ka̍ lo̍ 
wa̍, ā chūā ni̍ŋ kɔ̍ɔ̄fɛ̍ɛ̄ o̍ kɔ̄ɔ̄fɛ̍ɛ̄ nda̍ yēēma̍ le̍ vīsīŋ lāsa̍la᷄ŋ yāūwo̍ lēni᷄ŋ. A̍ te̍le̍ŋ 
ko̍ŋ, wānāā lēyākūa̍a̍ wa᷅ o̍ chīɛ̍i̍ Mɛ̄lɛ̄ka̍ Ya̍a̍wɛ̄ɛ̄ wo̍, Mɛ̄lɛ̄ka̍ nɔ̍ kpāāyāa̍ kpo̍u̍ wo̍ 
le̍ kɔ̄ɔ̄fɛ̍ɛ̄la̍ŋ pīsīo̍o̍ wa̍, ō pīlɛ̍ bɛ̍ɛ̍ ō ve᷅m lɛ̍ ni̍ŋ ndo̍ŋ te̍. 

Māla̍kāī 

Māla̍kāī 1 

1Yōōŋgōo̍ ho̍ō Mɛ̄lɛ̄ka̍ Ya̍a̍wɛ̄ɛ̄ o̍ ke̍ ya̍ Māla̍kāī le̍ wāŋnda̍ I̍sɔ̄lūɛ̍i̍ dīmūllo̍ ni̍. 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ ka̍a̍la̍ Is̍ɔl̄ūɛi̍y̍a̍ yɛ ̍o̍kɔɔ̄ ̄
2Nyɛ̄ Mɛ̄lɛ̄ka̍ Ya̍a̍wɛ̄ɛ̄ di̍mi̍ a̍ wānāā ndūa̍a̍ o̍kɔ̄ɔ̄ wo̍ cho̍ ho̍ō ni̍. Ō dīmi̍ āā, 
“Wāŋnda̍ I̍sɔ̄lūɛ̄ī, I̍ ka̍a̍la̍ nya̍ kāni̍ ma̍si̍ndɛ̄.” Kɛ̍ mi̍ lā nyūnā Mɛ̄lɛ̄ka̍ āā, “Kāālā 
yɛ̄ɛ̍nɛ̍ ŋ̄ kāāla̍ yɛ̄ na̍a̍?” Mi̍ Mɛ̄lɛ̄ka̍ Ya̍a̍wɛ̄ɛ̄ o̍ mu̍lī āā, “Che̍kɔ̍pū nda̍ I̍īsɔ̄ pɔ̄mbɔ̄ɔ̍ a̍ 
bɛ̄ndōo̍ nda̍ wa̍ ni̍. Ndu̍yɛ̍ mi̍ ka̍a̍lā Che̍kɔ̍pū nda̍ yu̍ŋgu̍ ndɔ̄ɔ̍. 

3Kɛ̍ mi̍ tu᷅l I̍īsɔ̄ lēyɛ̄ nda̍ yu̍ŋgu̍ ndɔ̄ɔ̍. Mi̍ lo᷅ o̍ ko̍ŋ mi̍ tɛ̍ɛ̍mbūū lɛ̄ŋndē ndɔ̄le̍ 
ŋ̄pēmbūle̍ŋ, mi̍ lē sīmnu᷄ŋ po̍llo̍ nāa̍ tūŋāā yōndūa̍a̍ ā wā wa̍.” 

4Mī wāŋnda̍ I̍dɔ̄m, nda̍ yɔ̍nūŋ māā yu̍ŋgu̍ I̍īsɔ̄ wo̍ ni̍, mā di̍mi̍ dɔ̍ɔ̍ āā, “Chi̍e̍e̍ŋ nāa̍ŋ 
ŋ̄ tāmbu̍, kɛ̍ ŋ̄ chō mu̍ŋ mīŋgī tāŋgūl.” Kɛ̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ ō 
dīmi̍ āā, “Lā chō mu̍ŋ mīŋgī tāŋgūl, kɛ̍ I̍ cho̍ mu̍ŋ vɛ̄lɛ̄ mīŋgī tɛ̄ɛ̄mbūū. Wāŋnda̍ ā 
vēēlū ni̍ŋ chi̍e̍e̍ŋ nyāa̍ŋ āā, ‘Lɛ̄ŋndē dɛ̍nɛ̍ wɔ̍ɔ̍ŋnde̍ŋ,’ ndu̍yɛ̍ mā vēēlu̍ nya̍ āā, 
‘Wānāā Mɛ̄lɛ̄ka̍ Ya̍a̍wɛ̄ɛ̄ o̍ dɔ̍u̍nu᷄ŋ tu̍mbe̍ a̍ nda̍ le̍ fɛ̍ɛ̍ŋ a̍ fɛ̍ɛ̍ŋ nda̍.’ ” 

5Nya̍ wāŋnda̍ I̍sɔ̄lūɛ̄ī, nya̍ pi̍la̍ chō chɔ̄ a̍ hɔ̄ltā nyāla̍ŋ pɛ̍ɛ̍ŋ nyɛ᷅ yɔ̍nūŋ ni̍ŋ wāŋndā 
I̍dɔ̄m ndo̍ mī lā dīmi̍ āā, “Mɛ̄lɛ̄ka̍ Ya̍a̍wɛ̄ɛ̄ o̍ cho̍ ō bɛ̄ndū, lɛ̄ŋīi̍ chēle̍ŋnde̍ bɛ̍ɛ̍, i̍ cho̍ 
bɛ̍ɛ̍ lɛ̍ŋīī I̍sɔ̄lūɛ̍i̍le̍ ve̍, ō nɔ̄ ndi̍ kpāāyāa̍ chōo̍.” 

A̍ mɛɛ̄ ̍Mɛl̄ɛk̄a̍ Ya̍a̍wɛɛ̄ ̄o̍ dɔu̍̍nu᷄ŋ tu̍mbe̍ a̍ wānāā sōlīāā lāsa̍lāa̍ yɛ ̍o̍kɔɔ̄ ̄
6Mi̍ Mɛ̄lɛ̄ka̍ Ya̍a̍wɛ̄ɛ̄ o̍ di̍mu̍l wānāā sōlīāā lāsa̍lāa̍ āā, “Pōo̍ nɔ̄ mbo̍ ke̍ fi̍nyā ndɔ̍ 
bɛ̄ɛ̄le̍ŋ, ndu̍yɛ̍ mi̍ bu̍ɛ̍i̍yo̍ ō ke̍ māsānɔ̍ ndɔ̄ɔ̍ bɛ̄ɛ̄le̍ŋ. Ya̍ cho̍ fi̍nyā nyā ni̍, vɛ᷅ lā ke᷅ 
ya̍ bɛ̄ɛ̄le̍ŋ te̍? Ya̍ cho̍ māsānɔ̍ nyāa̍ ni̍, vɛ᷅ lā nɔ̍ i̍si̍o̍o̍ŋ le̍ ya̍ le̍? Lā lo̍ o̍ ko̍ŋ mi̍ lā 
pɛ̄ɛ̄sā ya̍ mī lā nyūnā ya̍ āā, ‘Vɛ̄ɛ̍nɛ̍ na̍a̍ ŋ̄ lōōku̍ yɛ̄ nu̍m pɛ̄ɛ̄sā?’ 

7Lā bīī pɛ̍ lā sōli̍ nyɛ̄ dīa̍a̍ bɛ̍nda̍ le̍ wo̍ sa̍lāla̍ŋ o̍ ma̍āŋ nūu̍ chōo̍. Ndu̍yɛ̍ mī lā 
nyūna̍ ya̍ āā, ‘Vɛ̄ɛ̍nɛ̍ na̍a̍ ŋ̄ chō yɛ̄ nyɛ̄ dīa̍a̍ bɛ̍nda̍ le̍ sa̍lāa̍ sōlīo̍o̍?’ Le̍ mɛ̄ɛ̍ nya̍ 
yīya᷄ŋ māā ma̍āŋ nūu̍ ō cho̍ nyɛ᷅ o̍ nyɛ̄ le̍ yɛ̍. 

8Tē lā sōli̍ chɔ̄lūāā sūmɛ̍i̍ya̍, a̍ chɔ̄lūāā nāmtāa̍, a̍ chɔ̄lūa̍a̍ cho̍ a̍ nāāla̍ŋ nda̍ sa̍lāla̍ŋ 
pɛ̍, ō cho̍ yɔ᷅ŋ wɔ̄ɔ̍ŋndo̍ le̍ nya̍ wā ko̍ŋ to̍sāa̍ le̍? Tē lā chu̍a̍ chɔ̄lūāā wāā le̍nde̍ pɛ̍ 
mī lā ke̍ māsa̍ nya̍ ībūŋgāa̍, tē ō nāŋ ni̍ŋ kɔ̍l a̍ nya̍ mbō mīŋgu̍l nya̍ kɛ̄ndɛ̄i̍ ke̍ŋ? 
Ya̍ Mɛ̍lɛ̄ka̍ Ya̍a̍wɛ̄ɛ̄ nɔ̍ kpāāyāa̍ kpo̍u̍ wo̍, ya̍ so̍ō ni̍. 

9“Nya̍ wānāā sōlīāā lāsa̍lāa̍ ha̍ā, lā chō ya̍ Mɛ̍lɛ̄ka̍ dīōmndo̍ nyūnāa̍ le̍ mī chē vɛ̄lɛ̄ 
nya̍ nyīnā, mi̍ to̍sa̍l nya̍ kɛ̄ndɛ̄i̍. Kɛ̍ tē lā wa̍ sa̍lālā wāā nu̍a̍ā sōlīo̍o̍ pɛ̍, vɛ̄ɛ̍nɛ̍ ya̍ I̍ 
cha᷅ yɛ̍ ni̍ŋ nya̍ nyīnā? Ya̍ Mɛ̍lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ nyɛ̄ ya̍ I̍ di̍mi̍ wo̍ 
cho̍ ko̍ŋ ni̍. 

10Tē ya̍ i̍i̍ sɔ̍la̍ pɛ̍ wa᷅ŋndo̍ nya̍ tɛ̄ɛ̄ŋ, mī ndu̍ o̍o̍ ki̍i̍ndi̍a̍a̍ dīōla̍ŋ o̍ chīɛ̍i̍ Mɛ̄lɛ̄ka̍a̍, le̍ 
māā wānā o̍ wānā lu̍e̍ī lɛ̍ lo̍ŋ mbō ki̍i̍su̍u̍ yīŋnde̍ŋ o̍ ma̍āŋ nūu̍ chōo̍ fo̍ndō fu̍u̍ le̍. 
Kāni̍ fo̍ndōle̍, I̍ hi̍ni̍ lɛ̍ kɔ̄l a̍ nya̍ le̍. Ndu̍yɛ̍ I̍ ye̍e̍ma̍ lɛ̍ sa̍lā o̍ sa̍lā nya̍ o̍ bā le̍. 

11Wāŋnda̍ o̍ chi̍e̍ēŋndo̍ ni᷄ŋ kpo̍u̍, chɔ̍ŋ nāa̍ pāa̍le̍ŋ lē chāŋ nda̍ mbo̍ kūā nāa̍ le̍ de᷅l 
la̍, ā chō ya̍ bɛ̄ɛ̄le̍ŋ kīo̍o̍. Wāŋnda̍ chō nyɛ̄m chūŋ kɛ̄ndɔ᷄ŋ lōmɔ̄ɔ̍ o̍ ya̍lo̍, ndu̍yɛ̍ mā 
sōlī sa̍lālā kɛ̄ndɛ̄ kɛ̍ndɛ̄la̍ŋ o̍ ya̍lo̍ bā o̍ bā fe̍e̍. Nda̍ kpo̍u̍ ā chō ya̍ bɛ̄ɛ̄le̍ŋ kīo̍o̍. 

12Kɛ̍ nya̍ wānāā sōlīāā lāsa̍lāa̍ I̍sɔ̄lūɛ̄ī, mī nya̍ nya̍ wā ya̍ bɛ̄ɛ̄la̍ŋ tɛ̄ɛ̄mbūūwo̍ mi̍ lā 
sōlī sa̍lālā nīla̍ŋ o̍ ba̍a̍ ni᷄ŋ, fo̍ndōle̍, le̍ mɛ̄ɛ̍ nya̍ chu̍e̍ ma̍āŋ nūu̍ nyɛ̄ o̍ nyɛ̄ le̍ yɛ̍, 
le̍la̍ŋ nya̍ sōlī nyɛ̍ dīa̍a̍ bɛ̍nda̍ le̍ wo̍ sa̍lāla̍ŋ lēchōo̍ ni̍. 

13Lā chō dīmīo̍o̍ āā, ‘Ŋ̄ sāŋga̍ ni᷅ŋ a̍ sɔ̄ɔ̍ŋ mu᷅ŋ,’ ndu̍yɛ̍ mi̍ lā wā bōllē kālāle̍ŋ tōsāa̍ 
a̍ ya̍. Chɔ̄lūāā nya̍ chō chīīmbūūwo̍ wa̍, a̍ chɔ̄lūāā nāmtāa̍, ndu̍yɛ̍ a̍ chɔ̄lūa̍a̍ cho̍ a̍ 
nāāla̍ŋ nda̍, nda̍ nya̍ hūŋ sa̍lāla̍ŋ sōlīo̍o̍ o̍ ya̍lo̍ ni̍. Bāā lā yīya̍ŋ māā mī bi̍ī sa̍lālā 
nyāla̍ la̍ŋ? 

14Wāna̍ lāka̍fāa̍ chu̍ā ho̍ō būŋgɛ̄i̍ le̍ chɔ̄lū pīāāndōo̍ sa̍lāa̍ sōlīo̍o̍ o̍ ya̍lo̍, kɛ̍ mbō 
sōli̍ sa̍lā kōŋ a̍ chɔ̄lū nāmtāa̍ wo̍, sēndi̍o̍o̍ chō ndu̍ chōo̍. Kāni̍ fo̍ndōle̍, ya̍ cho̍ Māsā 
Bɛ̍ndōo̍ ni̍, wāŋnda̍ o̍ lɛ̄ŋnde̍ ni᷄ŋ kpo̍u̍ ā nɔ̄ mā ke̍ ya̍ bɛ̄ɛ̄le̍ŋ.” 

Māla̍kāī 2 

1Mi̍ Mɛ̄lɛ̄ka̍ Ya̍a̍wɛ̄ɛ̄, nɔ̍ kpāāyāa̍ kpo̍u̍ wo̍ o̍ dīmu̍l wānāā sōlīāā lāsa̍lāa̍ āā, “Nya̍ 
wānāā sōlīāā lāsa̍lāa̍ sāwa̍ ya̍ I̍ do̍u̍ nya̍ wo̍ ndu̍ cho̍ ho̍ō ni̍. 

2Lā ya᷄ŋ ni᷅la̍ŋ o̍ dīōmndā nīla̍ŋ, ndu̍yɛ̍ mī lā kɛ̄si̍ŋ nda̍ŋ o̍ lākɔ̄l, mī lā ke̍ ya̍ Mɛ̍lɛ̄ka̍ 
bɛ̄ɛ̄le̍ŋ. Tē lā tōsa̍ le̍nde̍ le̍, I̍ ha̍ndu̍ nya̍ sēndi̍o̍o̍ chōo̍, a̍ tɔ̄nɔ̄ o̍ tɔ̄nɔ̄ nya̍ nɔ̄ mī lā 
sɔ̄la̍ mā. Ndu̍yɛ̍ I̍ chi̍i̍ ni᷅ŋ bɛ̍ɛ̍ se᷅ndi̍ kālāa̍ hāndɔ̄ɔ̄ o̍ nyɛ̄m nyāa̍ŋ chōo̍, fo̍ndōle̍, le̍ 
mɛ̄ɛ̍ nya̍ chūe̍ sa̍wa̍ nūu̍ mbō wa̍ nya̍ o̍ lākɔ̄l māā sūɛ̍i̍ kpe̍e̍kpe̍i̍ le̍ yɛ̍. 

3I̍ cho̍ chūāūwāā nyāa̍ nyɛ̄ pālāa̍ tūsī chōo̍, ndu̍yɛ̍ chɔ̄lūāā nyāa̍ nya̍ hūŋ ka̍ŋ 
sa̍lāla̍ŋ sōlīo̍o̍ o̍ ya̍lo̍ wa̍, mī su̍i̍ nya̍ pōōlā ndāla̍ŋ o̍ lāhɔ̄l kpo̍u̍, ndu̍yɛ̍ mī to̍ū nya̍ 
mī fa̍ŋa̍ nya̍ ya̍ o̍ hɔ̄l a̍ pōōlā lāŋ lēkɔ̄ɔ̍. 

4O̍ ko̍ŋ, mī lā sīna̍ māā ya̍ kpe̍e̍kpe̍i̍ do̍u̍ nya̍ sāwāa̍ ho̍ō ni̍, le̍ mī kpe̍ma̍ ya̍ I̍ yi̍i̍ a̍ 
yu̍ŋgu̍ Li̍va̍īyo̍ wo̍ mbō hīōū lāchī a̍ wāa̍. 

5“O̍ kpe̍ma̍ ya̍ I̍ yi̍i̍ a̍ yu̍ŋgu̍ Li̍va̍īyo̍ wo̍ ni᷄ŋ, mi̍ chu̍e̍l nda̍ būŋgɛ̄i̍ le̍ mī to̍sa̍ mā 
hīōū lāchī a̍ wāa̍ yōōmū, ndu̍yɛ̍ mā wa̍ a̍ kɔ̄l nyūlū. Ndu̍yɛ̍ mi̍ to̍sā mɛ̄ɛ̍ ya̍ I̍ chu̍e̍l 
nda̍ būŋgɛ̄i̍ yɛ̍. Nda̍ a̍a̍ nɔ̍ mī nda̍ a̍a̍ ke̍ ya̍ bɛ̄ɛ̄le̍ŋ, ndu̍yɛ̍ a̍ te̍le̍ŋ ko̍ŋ, ā wa̍ ya̍ 
bɛ̄ɛ̄le̍ŋ kīo̍o̍, ma̍ nɔ̄ sīōōŋīī nīi̍. 

6Ā wa̍ wāŋnda̍ pɛ̄ɛ̄kūlā tōnya̍la̍ŋ, ndu̍yɛ̍ dīōm o̍ dīōm hūīyāā ndu̍ o̍o̍ fu̍lā nda̍ o̍ 
lāsōndō le̍. Ā wa̍ sa̍kpō ya̍ Mɛ̍lɛ̄ka̍ o̍ hɔ̄l, ndu̍yɛ̍ mi̍ kɔ̄l nyūlōo̍ wā na̍a̍ tɛ̄ɛ̄ŋ na̍a̍ 
nda̍ā. O̍ ko̍ŋ kɔ̍ɔ̍lī, ma̍ mālā wānāā bɔ̄ɔ̍ bɔ̍ɔ̍ ma̍ māl yɔ̄ŋndā ndāla̍ wɔ̍ɔ̍ŋnda̍ŋ. 

7Ndu̍yɛ̍ wa̍li̍ wānāā sōlīāā lāsa̍lāa̍ ā nɔ̄ le̍ tōsāa̍ wo̍, ndu̍ cho̍ le̍ wāŋnda̍ tōnya̍ cho̍ 
a̍ ya̍ Mɛ̄lɛ̄ka̍ o̍kɔ̄ɔ̄ wo̍ pɛ̄ɛ̄kōo̍ ni̍. Wāŋnda̍ ā nɔ̄ mā kūɛ̄ nāa̍ nda̍ chūā le̍ mā pɛ̄ɛ̄ku̍ 
nda̍ nyɛ̄ ya̍ I̍ hɛ̍na̍ŋ nda̍ mā tōsa̍ wo̍. Kāni̍ fo̍ndōle̍, nda̍ cho̍ ki̍i̍la̍a̍ ya̍ Mɛ̄lɛ̄ka̍ 
Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ wa̍ ni̍.” 

8Mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍a̍ū lāchī a̍ sūɛ̍i̍, mbo̍ dīmī āā, “Kɛ̍ nya̍ wānāā sōlīāā lāsa̍lāa̍ 
lā bīī mi̍ lā fāŋa᷄ŋ o̍ nɛ̄i̍ tōnya̍a̍ chōo̍, ndu̍yɛ̍ mi̍ pɛ̄ɛ̄kūlā nyāla̍ wɔ̍ɔ̍ŋnda̍ŋ lā tōsā mi̍ 
wānāā bɔ̄ɔ̍ bɔ̍ɔ̍ a̍ sīmnu᷄ŋ wa̍nāā yɔ̄ŋ wɔ̄ɔ̍ŋ. Lā tɛ̄ɛ̄mbu̍u̍ kpe̍ma̍ ya̍ I̍ yi̍i̍ a̍ Li̍va̍ī fi̍nyā 
nyā māma̍ wo̍. 

9Le̍la̍ŋ ya̍ Mɛ̄lɛ̄ka̍ chō tōsā mī wāŋnda̍ I̍sɔ̄lūɛ̄ī a̍ pɛ̍ɛ̍sa̍ nya̍ ndu̍yɛ̍ mā tūsi̍ nya̍ 
si̍ɔ̍mbu̍la̍ŋ, kāni̍ fo̍ndōle̍, le̍ mɛ̄ɛ̍ nya̍ tu᷄l ka̍a̍lā nīla̍ŋ kɔ̄ɔ̄lī le̍ yɛ̍, mi̍ lā wā yɛ̍ yi̍ɔ̍ɔ̍ 
chɔ̄mndo̍ wāŋnda̍ tɛ̄ɛ̄ŋ o̍ sɔ̄ɔ̍ŋ ni᷄ŋ.” 

A̍ mɛɛ̄ ̍wāŋnda̍ Chu̍dā a̍ kɛɛ̍ ̍wāa̍ sa̍kpō a̍ Mɛl̄ɛk̄a̍ yɛ ̍o̍kɔɔ̄ ̄
10Na̍a̍ kpo̍u̍ fi̍nyāa̍ ō pīlɛ̍ le̍ na̍a̍ ŋ̄ nɔ̄ le̍? Mɛ̄lɛ̄ka̍ pīlɔ̍ɔ̍ kpe̍ le̍ to̍o̍si̍a̍a̍ na̍a̍ le̍? Kɛ̍ vɛ᷅ 
mi̍ ŋ̄ kɛ̄ɛ̄ le̍ wāa̍ sa̍kpō a̍ na̍a̍ pi̍la̍, ndu̍yɛ̍ mi̍ ŋ̄ wā kpe̍ma̍ Mɛ̄lɛ̄ka̍ yīi̍ a̍ fi̍nyā nāā 
ma̍māa̍ wo̍ tɛ̄ɛ̄mbūūwo̍? 

11Wāŋnda̍ Chu̍dā a̍ kɛ̍ɛ̍ wāa̍ sa̍kpō a̍ Mɛ̄lɛ̄ka̍ ma̍ tōsā sɔ̄ɔ̍ŋ su̍ma̍ŋgɛ̍ɛ̍ma̍ŋ bɛ̍ndo᷄ŋ 
Chūlu̍sɛ̄lɛ̄m chi̍e̍e̍ a̍ o̍ lɛ̄ŋndē I̍sɔ̄lūɛ̍i̍le̍ŋ ni᷄ŋ kpo̍u̍. Ā lo̍ o̍ ko̍ŋ ma̍ tɛ̄ɛ̄mbūū chīɛ̄ī 
Mɛ̄lɛ̄ka̍ Ya̍a̍wɛ̄ɛ̄ o̍ ka̍a̍la̍ wo̍, ndu̍yɛ̍ wānāa̍ pi̍ɛ̍ī mɛ̍lɛ̄ka̍a̍ chēle̍ŋnda̍ wa̍, ma̍ chūā 
chūāūwāā ndāa̍ o̍ nɔ̄la̍ŋ ni᷄ŋ. 

12Kɛ̍ wānāa̍ cho̍ sɔ̄ɔ̍ŋ mu᷅ŋ tōsāa̍ wa̍, ā yɔ᷄ŋ bɛ̍ɛ̍ mā hīŋ a̍ sa̍lāla̍ŋ o̍ Mɛ̄lɛ̄ka̍ Ya̍a̍wɛ̄ɛ̍ 
nɔ̍ kpāāyāa̍ kpo̍u̍ wo̍ lo̍, mbɔ̄ māā Mɛ̄lɛ̄ka̍ Ya̍a̍wɛ̄ɛ̄ o̍ fāŋa̍ nda̍ o̍ yu̍ŋgu̍ Che̍kɔ̍pū 
wo̍ chōo̍ fɔ̍. 

13O̍ ko̍ŋ kɔ̍ɔ̍lī, nyɛ̄ nya̍ chō vɛ̄lɛ̄ tōsāa̍ wo̍ ndu̍ cho̍ ho̍ō ni̍. Lā chō mɔ̍nɔ̍ŋ bīyɔ̄ɔ̄, mī 
lā chāŋ, mī mɛ̍mɛ̍ma̍ nyāa̍ŋ mā līīvīāā ma̍āŋ Mɛ̄lɛ̄ka̍ Ya̍a̍wɛ̄ɛ̄ wo̍ yɔ̍ yɔ̍. Kāni̍ 
fo̍ndōle̍, Mɛ̄lɛ̄ka̍ bu̍u̍la̍ŋ ndɛ̍ a̍ kēlā nyāla̍ŋ te̍, kɛ̄lɛ̄ŋgāāle̍ mbō bīī la̍ŋ nya̍ o̍ lābā a̍ 
kɔ̄l kɛ̄ndɛ̄. 

14Mi̍ lā lō o̍ ko̍ŋ mi̍ lā nyūnā āā, “Vɛ᷅ ō bi̍ī lɛ̍ kēlā nāā la̍ŋ te̍?” Le̍ sa̍bū ke̍ŋ cho̍ 
yɔ̄nɔ᷄ŋndo̍ wo̍ cho̍ ni̍, Mɛ̄lɛ̄ka̍ sīnā māā nya̍ pūa̍a̍ lā lo̍ o̍ ko̍ŋ mi̍ lā kɛ̄ɛ̄ wāa̍ sa̍kpō 
a̍ lāāndāā nyāa̍ nya̍ chūa̍ o̍ chūāā pīāāndūyɛ̍ī nyɛ̄i̍ ni᷄ŋ nda̍. Kpe̍ma̍la̍ŋ nya̍ yīi̍ nda̍ 
Mɛ̍lɛ̄ka̍ o̍ hɔ̄l māā lā chō wā sa̍kpō a̍ nda̍ la̍ŋ, mi̍ lā tɛ̄ɛ̄mbūū kpe̍ma̍la̍ la̍ŋ, mi̍ chē 
bɛ̍ɛ̍ mi̍ lāāndāā nyāā ka̍ŋ ā wā sa̍kpō a̍ nya̍. 

15Mɛ̄lɛ̄ka̍ le̍ to̍o̍si̍a̍a̍ nu̍m a̍ la̍nɔ̍ ko̍ŋ dīālle̍ ī pīlɛ̍ a̍ nyi̍nāa̍ ō pīlɛ̍, ndu̍yɛ̍ mbo̍ wā 
nyi̍nā kōŋ māndāa̍ le̍? Le̍ sa̍bū o̍ to̍sa̍ he̍ī yo̍ cho̍ ni̍, ō yēēma̍ nya̍ mī lā vēlū 
chūāūwa̍, a̍ wa᷅ wānāā sa̍kpō Mɛ̄lɛ̄ka̍ o̍ hɔ̄l la̍. Le̍la̍ŋ lā mānda̍ŋ o̍ sūɛ̍i̍ he̍ī ni᷄ŋ, wānā 
o̍ wānā kɛ̍ɛ̄ wāa̍ sa̍kpō a̍ la̍nɔ̍ ŋ̄ chūa̍ o̍ chūā pīāāndūyɛ̍ī nūmnde̍ ni᷄ŋ ndo̍ le̍. 

16Mɛ̄lɛ̄ka̍ Ya̍a̍wɛ̄ɛ̄, Mɛ̄lɛ̄ka̍ I̍sɔ̄lūɛ̍i̍ya̍ dīmī āā, “I̍ hɛ̍na̍ŋ mī wānā pɔ̍nɔ̍ɔ̍ ō kɛ̄ɛ̍ la̍a̍ ndɔ̍ 
le̍. I̍ tu̍l wānā pɔ̍nɔ̍ bi̍ī ho̍ō wānā la̍nɔ̍ɔ̍ bīyɔ̄ɔ̄ wɔ̄ɔ̍ŋndo̍ wo̍ lēyɛ̄. Le̍la̍ŋ lā mānda̍ŋ, 
nya̍ pūa̍a̍ lā wa̍ sa̍kpō a̍ lāāndāā nyāa̍.” 

Pāa̍le̍ Mɛl̄ɛk̄a̍ kīlūl niŋ̍ wa᷅ŋnda̍ yāmɛi̍ ̍le̍ŋ lē chō niŋ᷅ kpɛɛ̍l̍ūŋ 
17Lā tōsa̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ sa̍ŋgā a̍ sūɛ̍i̍ nyɛ̄i̍. Kɛ̍ mi̍ lā nyūnā āā, “Vɛ̄ɛ̍nɛ̍ na̍a̍ ŋ̄ 
tōsa̍ yɛ̄ mbo̍ sāŋgā a̍ sūɛ̍i̍ nɛ̄i̍?” Mɛ̄ɛ̍ nya̍ tōsa̍ yɛ̍ cho̍ ho̍ō ni̍. Le̍ mɛ̄ɛ̍ nya̍ dīmī māā, 
wānā to̍sa̍ bɛ̍ɛ̍ yɔ᷅ŋ wɔ̄ɔ̍ŋndo̍, chūa̍a̍ Mɛ̄lɛ̄ka̍ Ya̍a̍wɛ̄ɛ̄ o̍ chu̍ā nu̍m sa̍kpō ni̍, ndu̍yɛ̍ 

Mɛ̄lɛ̄ka̍ hīni̍ kɔ̄l a̍ wānā wa̍ā le̍nde̍, yɛ̍. Kɛ̄lɛ̄ŋgāā le̍ mɛ̄ɛ̍ nya̍ dīmi̍ āā, “Mbɔ̄ Mɛ̄lɛ̄ka̍ 
cho̍ wāna̍ bu̍u̍la̍ŋ a̍ īsa̍kpōya̍ le̍?” 

Māla̍kāī 3 

1Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ di̍mī āā, “I̍ cho̍ bu̍ɛ̍ī nūu̍ vīōmɔ̄ɔ̄ mbō 
bɛ̄ɛ̄ndi̍a̍a̍ nɛ̄īyo̍ ya̍ lāchī. Ndu̍yɛ̍ mī Ma̍sānɔ̍ nya̍ chō sōōlūūwo̍ wo̍ ō hīŋ o̍ lēpīlɛ̍ 
ni᷄ŋ kpe̍ o̍ chīɛ̄ī nūu̍ ni᷄ŋ. Bu̍ɛ̍ī ni̍ nya̍ chō a̍ yēēmɛ̍i̍ bɛ̍ndūe̍i̍ le̍ ndu̍ chɔ̄ɔ̍ wo̍, ō chō 
hūnɔ̄ɔ̄ mbō hu᷄ŋ di̍mūl nya̍ a̍ kpe̍ma̍ nūu̍ o̍kɔ̄ɔ̄. 

2“Kɛ̍, ō nɛ̄ɛ̍nɛ̍ bi̍u̍nūŋ yɛ̍ ni̍ŋ chu᷅mndo̍ le̍ pāa̍le̍ o̍ cho̍ hūnɔ̄ɔ̄ le̍ŋ? Ndu̍yɛ̍ tē ō hīŋ 
pɛ̍, ō nɛ̄ɛ̍nɛ̍ nɔ̍lā yɛ̍ ni̍ŋ mbo̍ si̍m? “Kāni̍ fo̍ndōle̍, hūnɔ̄ɔ̄ o̍ cho̍ wo̍, wānā cha᷅ŋ ni̍ŋ 
ko̍ mɛ̄ɛ̍ sɛ̍ɛ̍ di̍ndī ho̍ō nyɔ̄ɔ̍ fo̍fo̍ wo̍ ō chō nu̍a̍ā yɛ̍. Ɔ̄ɔ̄ wānā cha̍ŋ ni̍ŋ ko̍ mɛ̄ɛ̍ 
yīŋnde̍ di̍ndī le᷅ŋ chīli̍ŋnde̍ le̍ŋ lē chō nu̍a̍ā yɛ̍. 

3Ō chō hūnɔ̄ɔ̄ mbō kɔ̄ɔ̄sa̍ a̍ wāŋnda̍ mɛ̄ɛ̍ nda̍ tēēŋgīāā nu̍a̍ā ka̍ni̍i̍ hu̍mbūe̍i̍ mā 
dīndi̍ ndi̍ fo̍ fo̍ yɛ̍. Ndu̍yɛ̍ ō chō pūa̍a̍ Li̍va̍īya̍ dīndī mɛ̄ɛ̍ nda̍ dīndī nu̍a̍ā ko̍o̍līi̍ye̍ 
ndu̍yɛ̍ a̍ ka̍ni̍i̍ hu̍mbūe̍i̍ yɛ̍. O̍ ko̍ŋ, mā hīŋ a̍ kēla̍ bɛ̍nda̍ la̍ŋ o̍ Mɛ̄lɛ̄ka̍ Ya̍a̍wɛ̄ɛ̄ lo̍. 

4O̍ ko̍ŋ, mi̍ Mɛ̄lɛ̄ka̍ Ya̍a̍wɛ̄ɛ̄ o̍ hi̍ni̍ kɔ̄l a̍ kēlā wāŋnda̍ Chu̍dā a̍ wāŋnda̍ Chūlu̍sɛ̄lɛ̄m 
a̍ chō ndu̍ chūū la̍ŋ, mɛ̄ɛ̍ i̍ wa̍ o̍ sīndɔ̄ɔ̍ ni᷄ŋ yɛ̍.” 

5Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ dīmi̍ āā, “I̍ cho̍ hūnɔ̄ɔ̄ nya̍ īkɛ̄i̍ kpɛ̍ɛ̍lūŋ mī 
hu̍ŋ kɔ̍ɔ̍sā a̍ wānāa̍ cho̍ yāwāla̍ŋ vīōmɔ̄ɔ̍ wa̍, a̍ wānāa̍ su̍u̍ndā a̍ wānāā nda̍ cho᷄ o̍ 
lānɔ̄ ni̍ŋ te̍ wa̍, a̍ wānāa̍ cho̍ wāŋnda̍ se̍īlē lēka̍fāle̍ŋ tɛ̄ndāllo̍ wa̍, a̍ wānāa̍ to̍sāl 
wānāā wa̍lla̍ ka̍fāla̍ŋ o̍ nda̍ pāāwāa̍ ni᷄ŋ nda̍, a̍ wānāa̍ to̍sa̍l vi̍i̍ya̍a̍ nɔ̍ lɛ̍ ŋ̄pīāāndū 
le̍ wa̍, a̍ vīi̍ya̍a̍ nɔ̍ lɛ̍ ŋ̄fi̍nyā le̍ wa̍, ndu̍yɛ̍ a̍ wānāā lēkāa̍wa̍ ka̍fāla̍ŋ nda̍, o̍ ko̍ŋ kɔ̍ɔ̍lī 
a̍ ke᷅ ya̍ lēbɛ̄ɛ̄ le̍ wa̍.” 

A̍ kēlā lēbōlta̍ŋ yɔŋ̄gōo̍ o̍kɔɔ̄̄ 
6“Ya̍ cho̍ Mɛ̄lɛ̄ka̍ Ya̍a̍wɛ̄ɛ̄ ni̍, Mɛ̄lɛ̄ka̍ nɔ̍ kpāāyāa̍ kpo̍u̍ wo̍, Mɛ̄lɛ̄ka̍ fe̍ŋāŋ o̍ dīōm 
ndɔ̄ɔ̍ chōo̍ le̍ wo̍. Le̍ he̍ī, nya̍ wānāa̍ fu̍la̍ o̍ pūlāle̍ Che̍kɔ̍pūle̍ŋ chōo̍ wa̍, I̍ chi̍i̍ yɔ̍ 
nya̍ tɛ̄ɛ̄mbūū kpo̍u̍ le̍. 

7Mɛ̄ɛ̍ fi̍nyāā nyāā ma̍māa̍ ā kɛ̄ɛ̍ ya̍ yɛ̍, le̍nde̍ ko̍ni̍ nya̍ bɛ̍ɛ̍ nya̍ fāŋa̍ŋ o̍ sāwāla̍ nīla̍ŋ 
chōo̍ ni̍, mi̍ lā kɛ̄ɛ̍ le̍ la̍ŋ chūa̍a̍. Lā mīīŋgu̍ ya̍ o̍ ībūŋ, ndu̍yɛ̍ mī ya̍ bɛ̍ɛ̍ mi̍i̍ŋgu̍ nya̍ 
o̍ ībūŋ. Kɛ̍ mi̍ lā nyūnā māā, vɛ̄ɛ̍nɛ̍ na̍a̍ ŋ̄ mīīŋgū yɛ̍ nu̍m o̍ ībūŋ? 

8I̍ nyu̍nā wɔ̍ nya̍. Bāā wāŋndo̍ ō chīīmbūūwo̍ Mɛ̄lɛ̄ka̍? Kɛ̍ nya̍ nya̍ lā chō ya̍ 
chīīmbūūwo̍. Kɛ̍ mi̍ lā nyūnā dɔ̍ɔ̍ māā, vɛ̄ɛ̍nɛ̍ na̍a̍ ŋ̄ chō yɛ̄ nu̍m chīīmbūūwo̍? Lā 
chō ya̍ chīīmbūūwo̍ o̍ kēlā nyāla̍ŋ ni᷄ŋ, a̍ o̍ kēlā lēbōlta̍ŋ yɔ̄ŋgōo̍ ni᷄ŋ. 

9Sēndi̍o̍o̍ chō le̍ nya̍ a̍ lɛ̄ŋndē nyāle̍ŋ kpo̍u̍, kāni̍ fo̍ndōle̍, le̍ mɛ̄ɛ̍ nya̍ lɛ̄ŋnde̍ŋ kpo̍u̍ 
lā chō ya̍ chīīmbūūwo̍ yɛ̍. 

10Lā hu̍ŋ a̍ kēlā nyāla̍ lēbōlta̍ŋ kpo̍u̍ o̍ fo̍ndā kɛ̄sīāā nyɛ̄ dīa̍a̍ o̍ chīɛ̍i̍ nūu̍, o̍ ko̍ŋ, 
mī nyɛ̄ dīa̍a̍ ō wa̍ o̍ chīɛ̄ī nūu̍ cha᷅po̍. Lā tɔ̄ɔ̄nda̍ŋ ndɔ̍ ya̍ mī lā chē, tē i̍ ku̍mbī ni̍ŋ 



1992 

 

 
Kisi Bible Quick 

© 2013 Bible Society in Liberia. 
 

 
 

 

wu̍ndɛ̄i̍la̍ŋ o̍ fo̍ndāŋ nūu̍ chōo̍ cho̍o̍, mī I̍ dɔ̍ū nya̍ sa̍lā, mī I̍ ke̍ nya̍ nyɛ̄ dīa̍a̍ ta̍u̍ 
ta̍u̍ mbō hīōū mɛ̄ɛ̍ nya̍ yēēma̍ yɛ̍ le̍. 

11Ndu̍yɛ̍, mī to̍sa̍ dɛ̄lūa̍a̍ tɛ̍ɛ̍mbūū lɛ̍ tɔ̍lɔ̄ɔ̄lā nyāla̍ŋ te̍. Kīle̍pīi̍ma̍ nyāa̍ŋ mā wā ni̍ŋ 
ko̍mɔ̄ɔ̍ lɔ̍pī lɔ̍pī. Ya̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍, ya̍ so̍ō ni̍. 

12O̍ ko̍ŋ kɔ̍ɔ̍lī, lɛ̄ŋnde̍ o̍ chi̍e̍ēŋndo̍ ni᷄ŋ kpo̍u̍ ī vēēlū ni̍ŋ nya̍ māā, wānāā Mɛ̄lɛ̄ka̍ ō 
dɔ̄ū sa̍lāa̍ wa̍. Kāni̍ fo̍ndōle̍, lɛ̄ŋndē nyāle̍ŋ lē wā ni̍ŋ lɛ᷅ŋndē kɛ̄ndɛ̄lē wāŋnda̍ ā 
yēēmā ni̍ŋ cha̍lle̍ ni᷄ŋ nde̍ŋ.” 

Mɛl̄ɛk̄a̍ chūe̍l wānāā ndūa̍a̍ būŋgɛī ̍le̍ nda̍ nyīɛɛ̍y̍e̍ tūīīnɔŋ᷄ndo̍ 
13Mɛ̄lɛ̄ka̍ Ya̍a̍wɛ̄ɛ̄ di̍mi̍ āā, “Lā sōō bɔ̄ɔ̍ di̍ōmndā wɔ̄ɔ̍ŋnda̍ŋ a̍ ya̍ o̍kɔ̄ɔ̄. Kɛ̍ mi̍ lā 
nyūnā āā, ‘Dīōmndā wɔ̄ɔ̍ŋndā yɛ̄ɛ̍nɛ̍ na̍a̍ ŋ̄ dīmi̍ yɛ̍ a̍ nūm o̍kɔ̄ɔ̄?’ 

14Lā bīī mi̍ lā dīmī māā, Mɛ̄lɛ̄ka̍ sāāŋgīāllo̍ nyɛ̄ fo̍ndō fu̍u̍ o̍ cho̍ ni̍. Sāwāla̍ Mɛ̄lɛ̄ka̍ 
la̍ŋ chūa̍a̍ ni̍, nyɛ̄ o̍ di̍mu̍l na̍a̍ wo̍ tōsāa̍ ni̍, a̍ mɔ̍nɛ̍i̍ bīyɔ̄ɔ̍ le̍ yɔ̄ŋndā wɔ̄ɔ̍ŋndā na̍a̍ 
ŋ̄ tōsa̍ a̍ Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ la̍ŋ, ɔ̍ɔ̄ tɔ̄nɔ̍ na̍a̍ ŋ̄ sɔ̄lā le̍ni̍ŋ ndo̍? 

15Mɛ̄ɛ̍ na̍a̍ ŋ̄ chē bɛ̍ɛ̍ yɛ̍, wānāā yōŋgāa̍ nda̍ Mɛ̄lɛ̄ka̍ dūāū sa̍lā ni̍. Wānāā dɛ̍nɛ̍ 
wɔ̍ɔ̍ŋnda̍, ō cho̍ wɔ̍ dɛ̍nɛ̍ kɛ̍ndɛ̄ nda̍ sɔ̄lā wo̍ le̍, kɛ̍ mā tɔ̄ɔ̄nda̍ŋ bɛ̍ɛ̍ Mɛ̍lɛ̄ka̍, ndu̍yɛ̍ 
mā fūla᷄ŋ le̍ni̍ŋ” 

16O̍ ko̍ŋ kɔ̍ɔ̍lī, wānāa̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍ wa̍, ma̍ sūūki̍āŋ nda̍ pi̍la̍ tɛ̄ɛ̄ŋ, 
ndu̍yɛ̍ mi̍ Mɛ̄lɛ̄ka̍ Ya̍a̍wɛ̄ɛ̄ o̍ ya᷅ŋ nda̍ lānī o̍ nyɛ̄ nda̍ dīmī wo̍. Ndu̍ o̍ hɔ̄l, ma̍ 
pōōnyīāā wānāa̍ nda̍ a̍a̍ nɔ̍ sīōōŋīi̍ Mɛ̄lɛ̄ka̍ Ya̍a̍wɛ̄ɛ̄ ve̍, ndu̍yɛ̍ ma̍ nɔ̄ bɛ̄ɛ̄le̍ŋ ndɔ̄le̍ŋ 
nda̍ dīōla̍ŋ o̍ yāu̍wo̍ chōo̍, le̍ lōōnɔ᷄ŋndo̍ a̍ nda̍. 

17Mi̍ Mɛ̄lɛ̄ka̍ Ya̍a̍wɛ̄ɛ̄ di̍mī āā, “Wānāā nīa̍a̍ nda̍ chō ni̍. Wānāa̍ cho̍ ā hɛ̄līāā le̍ mī 
hu̍ŋ tu̍i̍i̍nu᷄ŋ nda̍ īnyīɛ̍ɛ̍ o̍ pāa̍le̍ ya̍ I̍ du̍a̍ūnūŋ ni̍ŋ tu̍mbo̍o̍ le̍ŋ chōo̍ wa̍ nda̍ chō ni̍. 
Ndu̍yɛ̍ I̍ cho̍ nda̍ ba̍ŋa̍ mɛ̄ɛ̍ wāŋndo̍ ō bāŋā nu̍a̍ā po̍ ndɔ̍ wa᷅ ndu̍ wa̍llo̍ o̍ bā bɛ̄ŋgu̍ 
wo̍ yɛ̍. 

18Wānāā nīa̍a̍ chō vɛ̄lɛ̄ yɛ̍ yi̍ɔ̍ɔ̍ chɔ̄ wānāa̍ cho̍ sa̍kpō wa̍ tɛ̄ɛ̄ŋ, a̍ wānāā dɛ̍nɛ̍ 
wɔ̍ɔ̍ŋnda̍, ndu̍yɛ̍ mā chē vɛ̄lɛ̄ yɛ̍ yi̍ɔ̍ɔ̍ wānāa̍ sa̍a̍ŋgīāl la̍ wa̍ tɛ̄ɛ̄ŋ, a̍ wānāa̍ sa̍a̍ŋgīāl 
la̍ le̍ wa̍.” 

Māla̍kāī 4 

Pāa̍le̍ Mɛl̄ɛk̄a̍ Ya̍a̍wɛɛ̄ ̄le̍ŋ lē chō fūūlūū 
1Mɛ̄lɛ̄ka̍ Ya̍a̍wɛ̄ɛ̍ nɔ̍ kpāāyāa̍ kpo̍u̍ wo̍ dīmi̍ āā, “Te̍le̍ŋndo̍ chō fūūlūū, te̍le̍ŋ wānāā 
yōŋgāā bɛ̍ndu̍a̍a̍, a̍ wānāā dɛ̍nɛ̍ wɔ̍ɔ̍ŋnda̍ ā ŋūā ni̍ŋ mɛ̄ɛ̍ bīl vēsɛ̍i̍yo̍ ō ŋūā nu̍a̍ā yɛ̍ 
wo̍. A̍ te̍le̍ŋ ko̍ŋ, nda̍ kpo̍u̍ ā chō hūnɔ̄ɔ̄ ŋɔ̄ se̍le̍me̍nde̍ŋ, wāŋndo̍ ō pīlɛ̍ bɛ̍ɛ̍ o̍ lo᷅ 
ni̍ŋ te̍. 

2Kɛ̍ nya̍ ke̍ ya̍ bɛ̄ɛ̄le̍ŋ nda̍, kpāāya̍ nī ba̍ŋa̍ nya̍ ni̍ŋ ndo̍ ō wā ni̍ŋ nya̍ dīōndɔ̄ɔ̍ chōo̍ 
mɛ̄ɛ̍ pāa̍le̍ŋ lē dīāndū nu̍a̍ā yɛ̍, ndu̍yɛ̍ mbō sīŋgi̍ nya̍. Lā wā ni̍ŋ kɔ᷅la̍ŋ a̍ nya̍a̍lo̍o̍ 
mɛ̄ɛ̍ nāūwāā fɔ̍ŋndu̍a̍a̍ ā fūlā nu̍a̍ā o̍ kpākīo̍o̍ ni᷄ŋ mā wa̍ kɔ̄la̍ŋ a̍ hūūlōo̍ yɛ̍. 

3O̍ pāa̍le̍ le̍ŋ chōo̍, pāa̍le̍ ya̍ I̍ to̍sā ni̍ŋ sɔ̍ɔ̍ŋ mu̍ŋ nde̍ŋ, lā kpāātīāā ni̍ŋ wa̍nāā dɛ̍nɛ̍ 
wɔ̍ɔ̍ŋnda̍, mɛ̄ɛ̍ wāŋnda̍ kpāātīāā nu̍a̍ā chu̍ndo̍o̍ lɛ̄ŋ yɛ̍. Ya̍ Mɛ̍lɛ̄ka̍ Ya̍a̍wɛ̄ɛ̍ nɔ̍ 
kpāāyāa̍ kpo̍u̍ wo̍ ya̍ so̍ō ni̍. 

4“Lā lōōnu̍ŋ ndu̍yɛ̍ mī lā tōl pɛ̄ɛ̄kūlā ya̍ I̍ ke̍ bu̍ɛ̍ī nūu̍ Mūu̍sē o̍ Pēmbīī Sa̍a̍nāīve̍ 
chōo̍, a̍ sāwāla̍ nīla̍ŋ nda̍ kɔ̄ɔ̄lī, ndu̍yɛ̍ mī lā tōsa̍ a̍ nyɛ̄ o̍ nyɛ̄ ya̍ I̍ di̍mu̍l ndu̍ le̍ mī 
wāŋnda̍ I̍sɔ̄lūɛ̄ī a̍ to̍sa̍. 

5“Lɔ̍ɔ̍pa̍ mī pāa̍le̍ kpāāyāle̍ bɛ̄ndūle̍ŋ lē fūūlu̍u̍, pāa̍le̍ kpūndɛ̍lē le̍ŋ, I̍ cho̍ nya̍ 
Īla̍a̍chā, wāna̍ su̍a̍ā le̍ Mɛ̄lɛ̄ka̍ wo̍ yɔ̄ŋ. 

6Ndu̍yɛ̍ tē ō hīŋ pɛ̍, ō chō tōsā mī fi̍nyāa̍ mūli̍ kɔ̄lta̍ŋ o̍ chūāūwāā ndāa̍ lo̍, ndu̍yɛ̍ 
mī chūāūwa̍ mūli̍ kɔ̄lta̍ŋ o̍ fi̍nyāā ndāa̍ lo̍. Ko̍ŋ cho̍ tōsā ni̍, I̍ tɛ̍ɛ̍mbūū lɛ̍ lɛ̄ŋndē 
nyāle̍ŋ mɛ̄ɛ̍ ya̍ I̍ kɔ̍ŋgɔ̍la̍ŋ le̍ le̍ŋ tɛ̄ɛ̄mbūū wo̍ yɛ̍ le̍.” 

Southern, Kisi - All Bible 

 
Māa̍ti̍u̍ 

Māa̍ti̍u̍ 1 

Pūlālē Chii̍s̍ū Kil̍it̍ī fu̍la̍ chōo̍ le̍ŋ 
(Lu̍kū 3:23-38) 

1Chi̍i̍sū Ki̍li̍tī, o̍ ya̍ I̍ cho̍ hūnɔ̄ɔ̄ īsɔ̄ɔ̍ chɔ᷅m a̍ ndu̍ o̍kɔ̄ɔ̄ wo̍, fi̍nyā ndɔ̄ ma̍ma̍ wa̍ 
Māsāa̍ Dēēve̍ ni̍. Māsāa̍ Dēēve̍ yɛ̍, ndu̍ fi̍nyā ndɔ̄ ma̍ma̍ wa̍ E̍bīlāha᷅m ni̍. Mɛ̄ɛ̍ 
pūlālē Chi̍i̍sū fu̍la̍ chōo̍ le̍ŋ, le̍ cho̍ le̍ŋ ni̍. 

2Chɔ̍ŋ a̍ bōōndi̍i̍ E̍bīlāha᷅mnde̍ mbo̍ fūūlūū a̍ bōōndi̍i̍ Dēēve̍ ve̍, yu̍ŋgu̍la̍ la̍ŋ la̍ 
cho̍ la᷅ŋ ni̍. E̍bīlāha᷅m ve̍lū Āa̍se̍ ni̍. Āa̍se̍ ve̍lū Che̍kɔ̍pū ni̍. Che̍kɔ̍pū ve̍lū Chu̍dā a̍ 
pɔ̄mbūāā ndūa̍a̍ ni̍. 

3Chu̍dā ve̍lū Pɛ̍lu̍ɛ̍sī nda̍ Sɛ̍lūāā ni̍. Kālā nda̍ wa̍ Ta̍māā ni̍. Pɛ̍lu̍ɛ̍sī ve̍lū Hɛ̍si̍lɔ̄ŋ 
ni̍. Hɛ̍si̍lɔ᷄ŋ ve̍lū Lu̍ām ni̍. 

4Lu̍ām ve̍lū Āmi̍na̍da̍bī ni̍. Āmi̍na̍da̍bī ve̍lū Na̍a̍sīɔ̄ŋ ni̍. Na̍a̍sīɔ̄ŋ ve̍lū Sa̍li̍mɔ̄ŋ ni̍. 

5Sa̍li̍mɔ̄ŋ ve̍lū Bo̍wāā ni̍. Ndu̍ kāla̍ ndɔ̍ wa̍ Lu̍e̍ha̍bī ni̍. Bo̍wa̍a̍ ve̍lū O̍bɛ̄ɛ̄ ni̍. Ndu̍ 
kāla̍ ndɔ̍ wa̍ Lu̍fū ni̍. 

6O̍bɛ̄ɛ̍ ve̍lū Chɛ̄ɛ̍se̍ ni̍. Chɛ̄ɛ̍se̍ ve̍lū Māsāa̍ Dēēve̍ ni̍, o̍ wa̍ māsāa̍ le̍ lɛ̄ŋndē 
I̍sɔ̄lūɛ̄īle̍ŋ ndo̍. Chɔ̍ŋ a̍ Dēēve̍ mbo̍ fūūlūū a̍ bōōndi̍i̍ nda̍ kūɛ̄ a̍ wāŋnda̍ I̍sɔ̄lūɛ̄ī o̍ 
chɛ̄le̍ŋ ni᷄ŋ Ba̍bi̍lɔ̄ŋ nde̍, yu̍ŋgu̍la̍ la̍ŋ la̍ cho̍ la᷅ŋ ni̍. Dēēve̍ ve̍lū Sɔ̍lɔ̍mɔ̄ŋ ni̍. Kāla̍ 
ndɔ̍ wa̍ la̍nɔ̍ wa̍ Yūlu̍a̍yā o̍ bā wo̍ ni̍. 

7Sɔ̍lɔ̍mɔ̄ŋ ve̍lū Lūɛ̄hōbo̍wām ni̍. Lūɛ̄hōbo̍wām ve̍lū Ābi̍chā ni̍. Ābi̍chā ve̍lū A̍sā 
ni̍. 

8A̍sā ve̍lū Chɛ̄hōsi̍a̍fa̍tī ni̍. Chɛ̄hōsi̍a̍fa̍tī ve̍lū Chɛ̄ho̍lūām ni̍. Cho̍lūām ve̍lū Āsi̍ya̍ 
ni̍. 

9Āsi̍ya̍ ve̍lū Cho̍tām ni̍. Cho̍tām ve̍lū E̍ha̍a̍sī ni̍. E̍ha̍a̍sī ve̍lū Hɛ̄sɛ̄ki̍yā ni̍. 

10Hɛ̄sɛ̄ki̍yā ve̍lū Māna̍sɛ̄ ni̍. Māna̍sɛ̍ ve̍lū E̍mɔ̍ɔ̄ ni̍. E̍mɔ̍ɔ̄ ve̍lū Chōōsa̍yā ni̍. 

11Chōōsa̍yā ve̍lū Chɛ̄hōwa̍chīŋ nda̍ pɔ̄mbūāā ndūa̍a̍ ni̍. Bōōndi̍i̍ ke̍ŋ nda̍ a̍a̍ ku̍ɛ̄ 
a̍ wāŋnda̍ I̍sɔ̄lūɛ̄ī o̍ chɛ̄le̍ŋ ni᷄ŋ lɛ᷅ŋndē Ba̍bi̍lɔ̄ŋnde̍ŋ ni̍. 

12Chɔ̍ŋ a̍ bōōndi̍i̍ nda̍ kūɛ̄ a̍ wāŋnda̍ I̍sɔ̄lūɛ̄ī o̍ chɛ̄le̍ŋ ni᷄ŋ Ba̍bi̍lɔ̄ŋ nde̍ mbo̍ fūūlūū 
a̍ vīōlɔ᷄ŋ Chi̍i̍sōo̍, yu̍ŋgu̍la̍ la̍ŋ la̍ cho̍ la᷅ŋ ni̍. Chɛ̄hōwa̍chīŋ ve̍lū Si̍ɛ̍ɛ̍tīɛ̄l ni̍. Si̍ɛ̍ɛ̍tīɛ̄l 
ve̍lū Sɛ̄lūba̍bɛ̄l ni̍. 

13Sɛ̄lūba̍bɛ̄l ve̍lū Ābi̍yu̍dī ni̍. Ābi̍yu̍dī ve̍lū Īlīa̍a̍kīm ni̍. Īlīa̍a̍kīm ve̍lū A̍sɔ̄ɔ̄ ni̍. 

14A̍sɔ̄ɔ̄ ve̍lū Sa̍dɔ̍kī ni̍. Sa̍dɔ̍kī ve̍lū A̍chīm ni̍. A̍chi᷄m ve̍lū Ɛ̄li̍yu̍dī ni̍. 

15Ɛ̄li̍yu̍dī ve̍lū Ɛ̄li̍a̍a̍sā ni̍. Ɛ̄li̍a̍a̍sā ve̍lū Ma̍tāŋ ni̍. Ma̍tāŋ ve̍lū Che̍kɔ̍pū ni̍. 

16Che̍kɔ̍pū ve̍lū Chōo̍sɛ̍, o̍ wa̍ pɔ̍nɔ̍ɔ̍ Mēēle̍ wo̍ ni̍. Mēēle̍ ko̍ŋ ndu̍ ve̍lū Chi̍i̍sū ni̍, 
ō nda̍ a̍a̍ vēēlū āā, Ki̍li̍tī wo̍, ko̍ŋ cho̍ ni̍ wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō 
vīōmɔ̄ɔ̄ le̍ wāŋnda̍ pīŋīo̍o̍ wo̍. 

17Mɛ̄ɛ̍ chɔ̍ŋ a̍ bōōndi̍i̍ E̍bīlāha᷅mnde̍ mbo̍ fūūlūū a̍ bōōndi̍i̍ Dēēve̍ ve̍, yu̍ŋgu̍la̍ŋ tɔ̍ 
a̍ lā hīɔ̍ɔ̍lu̍ la̍ cho̍ la̍ŋ ni̍. Chɔ̍ŋ vɛ̍lɛ̄ a̍ bōōndi̍i̍ Dēēve̍ ve̍ mbo̍ fūūlūū a̍ bōōndi̍i̍ nda̍ 
kūɛ̄ a̍ wāŋnda̍ I̍sɔ̍lūɛ̄ī o̍ chɛ̄le̍ŋ ni᷄ŋ Ba̍bi̍lɔ̄ŋ nde̍, yu̍ŋgu̍la̍ŋ tɔ̍ a̍ lā hīɔ̍ɔ̍lu̍ la̍ cho̍ la̍ŋ 
ni̍. Chɔ̍ŋ vɛ̍lɛ̄ a̍ bōōndi̍i̍ ke̍ŋ mbo̍ fūūlūū a̍ vīōlɔ᷄ŋ wāna̍ Mɛ̄lɛ̄ka̍ chu̍a̍ būŋgɛ̄i̍ māā 
ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, ō chō yu̍ŋgu̍la̍ŋ tɔ̍ a̍ lā hīɔ̍ɔ̍lu̍. 

A̍ vīōlɔŋ᷄ Chii̍s̍ū Kil̍it̍īo̍o̍ o̍kɔɔ̄̄ 
(Lu̍kū 2:1-7) 

18Nyɛ̍ yɔ̍nu̍ŋ a̍ Chi̍i̍sū Ki̍li̍tī vīōlɔ᷄ŋ ndɔ̄ɔ̍ wo̍, ndu̍ cho̍ ho̍ō ni̍. Mēēle̍, o̍ ve̍lū Chi̍i̍sū 
wo̍, nda̍ a̍a̍ chɛ̍la᷅ŋ ni᷅ŋ nda̍ Chōo̍sɛ̍ le̍ mī Chōo̍sɛ̍ ndu̍ o̍o̍ dɔ̍ū ndu̍ fu̍lu̍. Kɛ̍ lɔ̍ɔ̍pa̍ 
Chōo̍sɛ̍ du̍a̍ū ndu̍ fu̍lu̍, mi̍ ī yɔ̄nu᷄ŋ mi̍ Mēēle̍ chūā yo᷄llo̍. Ndu̍yɛ̍ Nyi̍na̍ Mɛ̄lɛ̄ka̍a̍ 
ndu̍ o̍o̍ to̍sa̍ a̍ sa̍bū ni̍ mbo̍ chūā yo᷄llo̍ ho̍ō. 

19Mi̍ Chōo̍sɛ̍ kɛ̍ɛ̍sīāā le̍ Mēēle̍ kīɔ̍ɔ̍, kāni̍ ō wa̍ wāna̍ si̍m ō kālā ka̍lā o̍ nyɛ̄ sāwāla̍ 
Mɛ̄lɛ̄ka̍la̍ŋ lā dīmi̍ wo̍ tōsāa̍ ni᷄ŋ. Kɛ̍ ndu̍ o̍o̍ hɛ̍na̍ŋ mī ndu̍ o̍o̍ tu̍si̍ Mēēle̍ lāsi̍ɔ̍mbu̍ 
fa̍ŋgā tɛ̍ɛ̄ŋ te̍. Le̍ he̍ī, mbo̍ kɛ̄ɛ̄sīāā le̍ bāla̍ŋ sōlīo̍o̍ o̍ sūɛ̍i̍ ndūɛ̍i̍ ni᷄ŋ yɛ̍lɛ̍ŋ, wānāā 
ŋīɔ̍ɔ̍ŋ ā yāa̍ bɛ̍ɛ̍, nda̍ a̍a̍ si̍nā le̍. 

20Mɛ̄ɛ̍ Chōo̍sɛ̍ wa̍ kɛ̄ɛ̄sīa̍a̍ le̍ he̍ī tōsāa̍, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ lō o̍ ko̍ŋ mbo̍ 
hūŋ nāa̍ ndu̍ chu̍a̍ o̍ lɔ̄mā sɔ̄lāā. Mbo̍ di̍mūl ndu̍ āā, “Chōo̍sɛ̍, nu᷄m fu̍la̍ ho̍ō o̍ 
pūlāle̍ Dēēve̍le̍ŋ chōo̍ wo̍, ki̍i̍sa᷄ŋ le̍ Mēēle̍ chūa̍a̍ o̍ nɔ̄ ni̍ŋ te̍. Kāni̍ fo̍ndōle̍ o̍ sa̍bu̍ 
Nyi̍na̍ Mɛ̄lɛ̄ka̍a̍ ni᷄ŋ o̍ chu̍a̍ yo᷄l o̍ nɔ̍ ko̍ŋ ndo̍ ni̍. 

21Ndu̍yɛ̍ ō chō hūnɔ̄ɔ̄ pōo̍ vīōlɔ̄ɔ̄. Ō vēlū pɛ̍, ke̍ ndu̍ dīōla̍ŋ āā, Chi̍i̍sū. Kāni̍ 
fo̍ndōle̍, ndu̍ cho̍ wānāā ndūa̍a̍ hūnɔ̄ɔ̄ bāŋā mbō sōli̍ nda̍ o̍ yɔ̄ŋndā ndāla̍ 
wɔ̍ɔ̍ŋnda̍ŋ ni᷄ŋ ni̍.” 

22Ndu̍yɛ̍ sɔ̄ɔ̍ŋ mu̍ŋ kpo̍u̍ ŋ̄ yɔ̄nu̍ŋ le̍ mī nyɛ̄ Māsānɔ̄ɔ̍ Mɛ̄lɛ̄ka̍ dɔ̄ū sīndɛ̄ wāna̍ ndɔ̍ 
su̍a̍ā le̍ ndu̍ wo̍ o̍ sōndō mbo̍ dīmī wo̍ ō yɔ̄nu̍ŋ. 

23Mbo̍ dīmī āā, “Lā sīna̍ pɛ̍ŋgu̍ māā yūfu̍a̍a̍nɔ̍ɔ̍ o̍ si̍nā su̍ɛ̍i̍ wānā pɔ̍nɔ̍ le̍ wo̍ ō chō 
hūnɔ̄ɔ̄ yo᷄llo̍ chūā mbō vēlū pōo̍. Ndu̍yɛ̍ po̍ o̍ cho̍ ko̍ŋ vīōlɔ̄ɔ̄ wo̍, ā kē ndu̍ ni̍ŋ 
di̍ōla̍ŋ āā, Īma̍a̍nūɛ̄l.” Īma̍a̍nūɛ̄la̍ŋ la̍ cho̍ ni̍ āā, Mɛ̄lɛ̄ka̍ chō lātūlu̍ a̍ na̍a̍. 

24O̍ ko̍ŋ kɔ̍ɔ̍lī, mɛ̄ɛ̍ Chōo̍sɛ̍ te̍ndū, mbo̍ tōsā mbo̍ chūā ni̍ko̍ Me̍e̍le̍ o̍ īla̍nɔ̍ya̍ ni᷄ŋ 
mɛ̄ɛ̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ dīmu̍l ndu̍ yɛ̍. 

25Kɛ̍ dɛ̍nɛ̍ o̍ dɛ̍nɛ̍ ke̍e̍ku̍ nda̍ tɛ̄ɛ̄ŋ te̍ mbo̍ lō o̍ ko̍ŋ ha̍a̍a̍ mi̍ Mēēle̍ vīālū po̍ ndɔ̄ɔ̍. 
Mɛ̄ɛ̍ o̍ ve̍lū, mi̍ Chōo̍sɛ̍ kē ndu̍ dīōla̍ŋ āā, Chi̍i̍sū. 

Māa̍ti̍u̍ 2 

Wānāā yīlāa̍ chɛŋ᷄ ba᷅ pāa̍le̍ŋ lē chāŋ ndo̍ 

1Bɛ̍ti̍lɛ̍hɛ̄m chi̍e̍e̍ Chi̍i̍sū ve̍lu᷄ŋ ni̍ o̍ lɛ̄ŋndē Chūdi̍a̍āle̍ŋ ni᷄ŋ. Bōōndi̍i̍ ke̍ŋ Hɛ̍lɔ̄ɔ̄ 
ndu̍ wa̍ māsā bɛ̍ndōo̍ le̍ lɛ̄ŋnde̍ Chūdi̍a̍āle̍ŋ ni̍. Mɛ̄ɛ̍ nda̍ vēlū ndu̍, mi̍ pūa̍a̍ pūm 
ā cha᷄ŋ o̍ lɛ̄ŋndē pūm bā pāa̍le̍ŋ lē chāŋ ndo̍, ma̍ hūŋ Chūlu̍sɛ̄lɛ̄m. Wānāa̍ pɛ̍ɛ̍ku̍ 
a̍ lōo̍ŋ o̍kɔ̄ɔ̄, o̍ ko̍ŋ kɔ̍ɔ̍lī, mā chɔ̄m sɔ̍ɔ̍ŋ wa᷅ hu̍nɔ̄ɔ̄ yɔ̄nɔ᷄ŋndo̍ wo̍ŋ nda̍ pūa̍a̍ ha̍ā ā 
wa̍ ni̍. 

2Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, ma̍ nyūnā āā, “Kūɛ̍ɛ̍nɛ̍ chɛ̄lɛ̄kpɛ̍ nda̍ vēlū wo̍ chō 
yɛ̄, o̍ cho̍ māsāa̍ lē Chu̍ūwa̍ wo̍? Kāni̍, ŋ̄ chē lūe̍i̍ chɔ̍m a̍ vīōlɔ᷄ŋ ndɔ̄ɔ̍ o̍kɔ̄ɔ̄ ve̍ 
chɔ̄nɔ᷄ŋndo̍ bā pāa̍le̍ŋ lē chāŋ ndo̍. Ndu̍yɛ̍ ŋ̄ hīŋ mī ŋ̄ hu᷄ŋ yi᷅l ndu̍.” 

3Mɛ̄ɛ̍ Māsā Bɛ̍ndōo̍ Hɛ̍lɔ̄ɔ̄ tu̍e̍ī sūɛ̍i̍ he̍ī, ndu̍ ni̍ a̍ wāŋnda̍ Chūlu̍sɛ̄lɛ̄m kpo̍u̍ ma̍ 
tāmbū kɔ̄l ta̍u̍. 

4Mi̍ Māsāa̍ Hɛ̍lɔ̄ɔ̄ lo᷅ o̍ ko̍ŋ mbo̍ chūūŋgīāā wānāā bɛ̄ndūa̍a̍ so̍lī sa̍lāa̍ o̍ Mɛ̄lɛ̄ka̍ lo̍ 
wa̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Mbo̍ nyūnā nda̍ āā vɛ̄ɛ̄, 
“Kūɛ̍ɛ̍nɛ̍ i̍ cho̍ yɛ̍ ī dīmīa̍ŋ māā Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ 
le̍ wāŋnda̍ pīŋīo̍o̍ wo̍, ō nɔ̄ yɛ̄ le̍ vīōlɔ᷄ŋndo̍?” 

5Ma̍ lō o̍ ko̍ŋ ma̍ dīmūl ndu̍ āā, “Bɛ̍ti̍lɛ̍hɛ̄m chi̍e̍e̍ o̍ lɛ̄ŋndē Chūdi̍a̍āle̍ŋ ni᷄ŋ, lo̍ŋ o̍ 
nɔ̍ le̍ vīōlɔ᷄ŋndo̍ ni̍. Kāni̍, le̍nde̍ wāna̍ su̍a̍ā le̍ Mɛ̄lɛ̄ka̍ wo̍ ō pūm pōōnyi̍a̍a̍ ni̍ āā, 

6‘Mɛ̄lɛ̄ka̍ dīmi̍ āā, Bɛ̍ti̍lɛ̍hɛ̄m Chu̍dā, chi̍e̍e̍ŋ lēmāsa᷄ŋ lɛ̄ŋndē Chu̍dāle̍ŋ ki̍nɛ̍i̍, nūm 
Bɛ̍ti̍lɛ̍hɛ̄m ā chō chi̍e̍e̍ le̍bo᷅llo̍ ō pīlɛ̍. Kāni̍ fo̍ndōle̍, māsāa̍ pūm ō vīālūŋ ni̍ŋ 
Bɛ̍ti̍lɛ̍hɛ̄m, māsā ko̍ŋ ndu̍ ma̍ndā ni̍ŋ wa̍nāā nīa̍a̍ I̍sɔ̄lūɛ̄ī ni̍.’ ” 

7Mɛ̄ɛ̍ Māsāa̍ Hɛ̍lɔ̄ɔ̄ tu̍e̍ī dīōmnda̍ŋ nda᷅ŋ, mbo̍ vēēlū wānāa̍ chɛ̍ŋ ka̍ŋ o̍ lɛ̄ŋnde̍ŋ 
bā pāa̍le̍ŋ lē chāŋ ndo̍ wa̍. Mɛ̄ɛ̍ o̍ ve̍e̍lu̍ nda̍ sɔ̍ɔ̍ sɔ̍ɔ̍, mbo̍ lō o̍ ko̍ŋ mbo̍ nyūūnīāā 
nda̍. Mbo̍ sāālu᷄ŋ bo̍o̍ndi̍i̍ kpe̍e̍kpe̍i̍ lūe̍i̍ he̍ī ī chɔ̄mnu̍ŋ o̍ ha̍la̍a̍ ni᷄ŋ nde̍. 

8O̍ ko̍ŋ kɔ̍ɔ̍lī, mbo̍ vīām nda̍ Bɛ̍ti̍lɛ̍hɛ̄m āā, “Lā kɔ̍. Tē lā kūɛ̄ pɛ̍, lā kɔ̍ nu̍u̍vīāā nyɛ̄ 
kɛ̄ndɛ̄ kɛ̍ndɛ̄ ha̍a̍a̍ mī lā lo̍ o̍ ko̍ŋ mī lā sāālu̍ŋ chɛ̍lɛ̄kpɛ̍ nda̍ vēlū ko̍ŋ ndo̍. Tē lā 
sāālu̍ŋ ndu̍ dɔ̍ɔ̍ pɛ̍, lā mīīŋgu̍ na̍nu᷄ŋ mī lā hu᷄ŋ di̍mūl la̍, ya̍ bɛ̍ɛ̍ mī kɔ̍ yi᷅l ndu̍.” 

9-10Mɛ̄ɛ̍ o̍ di̍mu̍l nda̍ le̍nde̍, ma̍ cha᷄ŋ ma̍ kūā. Wāa̍ kɔ̄la̍ŋ, ma̍ chā vɛ̄lɛ̄ lūe̍i̍ nda̍ chē 
o̍ lɛ̄ŋnde̍ŋ bā pāa̍le̍ŋ lē chāŋ ndo̍ ve̍. Mɛ̄ɛ̍ nda̍ chē ndi̍, ma̍ nāŋ kɔ̄l ta̍u̍ ta̍u̍ bɛ̍ndū. 
Mi̍ lūe̍i̍ he̍ī lō kɔ̄la̍ŋ ha̍a̍a̍ mi̍ ī kɔ̍ fu̍u̍lūū nāa̍ chɛ̄lɛ̄kpɔ̍ɔ̍ ō wa̍ wa̍. Mi̍ ī sīm o̍ fo̍ndāŋ 
kōŋ chōo̍ kpe̍e̍kpe̍i̍. 

11Mɛ̄ɛ̍ nda̍ fūūlu̍u̍ o̍ chīɛ̄ī o̍ wa̍ wo̍, ma̍ lūɛ̄ī. Ma̍ chā Mēēle̍ ka᷅la̍ ndɔ̄ a̍ chɛ̄lɛ̄kpɔ̍ɔ̍ 
ho̍ō. Ma̍ bāŋ wūla̍ŋ ndu̍ o̍ lā bɛ̄ŋgu̍ ni̍ŋ ma̍ yīl ndu̍. O̍ ko̍ŋ kɔ̍ɔ̍lī, ma̍ kūmbī bɔ̄lɔ̄la̍ 
ndāla̍ŋ, ma̍ sōlī ko̍o̍līi̍yo̍ŋ a̍ nyɛ̄m ba̍ā kālāŋ pūm mā vēēlū o̍ pi᷅lɔ̍ɔ̄ dīōla̍ŋ āā 
fīla̍ki̍ŋsɛ̄ŋ a̍ ō pīlɔ̍ɔ̄ mā vēēlū ndu̍ āā mɔ̍ɔ̄. Ma̍ kē ndu̍. 

12Lɔ̍ɔ̍pa̍ mā mīīŋgu̍, mi̍ Mɛ̄lɛ̄ka̍ lūɛ̄ī o̍ lɔ̄mā sɔ̄lāā mbo̍ sīlā nda̍ māā ā mi̍i̍ŋgū lɛ̄ 
nāa̍ Māsāa̍ Hɛ̍lɔ̄ɔ̄ chu̍a̍ le̍. Nda̍ bɛ̍ɛ̍ wāa̍ kɔ̄la̍ŋ, ma̍ kēēku᷄ŋ a̍ nɛ̄ī che᷅le̍ŋ ma̍ kūānu᷄ŋ 
o̍ lɛ̄ŋndē ndāle̍ŋ ni᷄ŋ. 

Ā kūɛ ̄a̍ chɛl̄ɛk̄pɔɔ̍ ̍o̍ lɛŋ̄ndē Ic̍hip̍īle̍ŋ niŋ᷄ 

13Mɛ̄ɛ̍ wānāa̍ pɛ̍ɛ̍ku̍ ka̍ŋ a̍ lōo̍ŋ o̍kɔ̄ɔ̄ wa̍ kūɛ̄nu᷄ŋ, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ 
chɔ̄mnu᷄ŋ Cho̍o̍sɛ̍ o̍ lɔ̄mā sɔ̄lāā. Mbo̍ dīmūl ndu̍ āā, “Chōo̍sɛ̍, chɔ̍ŋ mā chu̍a̍ 
chɛ̄lɛ̄kpɔ̍ɔ̍ a̍ kāla̍ ndɔ̄ mī lā nyāānu̍ŋ I̍chi̍pī. Lā kūɛ̄ pɛ̍, lā lo̍ lo̍ŋ ha̍a̍a̍ mɛ̄ɛ̍ mī I̍ 
di̍mu̍l nya̍ le̍ fāŋa᷄ŋndo̍ lo̍ŋ. Kāni̍ fu̍u̍le̍, Māsāa̍ Hɛ̍lɔ̄ɔ̄ cho̍ chɔ̄nɔ᷄ŋ chɛ̄lɛ̄kpɔ̍ɔ̍ ho̍ō 
nūūvīa̍a̍ le̍ ndu̍ dīyɔ̄ɔ̍.” 

14O̍ ko̍ŋ kɔ̍ɔ̍lī, mi̍ Chōo̍sɛ̍ cha̍ŋ mbo̍ chūā chɛ̄lɛ̄kpɔ̍ɔ̍ nda̍ kāla̍ ndɔ̄ ma̍ cha᷄ŋ kɔ᷅la̍ŋ 
I̍chi̍pī a̍ nyūmnda̍ŋ. 

15I̍chi̍pī lo̍ŋ nda̍ lo̍ ha̍a̍a̍ ni̍, mbo̍ lō o̍ ko̍ŋ mi̍ Hɛ̍lɔ̄ɔ̄ wu᷅. Sɔ̄ɔ̍ŋ mu᷅ŋ ŋ̄ yɔ̄nu̍ŋ le̍ mī 
nyɛ̄ Māsānɔ̄ɔ̍ Mɛ̄lɛ̄ka̍ dɔ̄ū sīndɛ̄ wāna̍ su̍a̍ā le̍ ndu̍ wo̍ o̍ sōndō mbo̍ dīmī wo̍ ō 
yɔ̄nu̍ŋ. Māā Mɛ̄lɛ̄ka̍ dīmī āā, “I̍ ve̍e̍lu̍ po̍ nūu̍ le̍ mbō fāŋa̍ŋ I̍chi̍pī.” 

A̍ mɛɛ̄ ̍Māsāa̍ Hɛl̍ɔɔ̄ ̄to̍sa̍ ma̍ dīū chɛl̄ɛk̄pia̍̍a̍ yɛ ̍
16Mɛ̄ɛ̍ Māsāa̍ Hɛ̍lɔ̄ɔ̄ sa̍a̍lu̍ŋ māā wānāa̍ pɛ̍ɛ̍ku̍ a̍ lōo̍ŋ o̍kɔ̄ɔ̄ wa̍ ā hūi̍ ndu̍, mbo̍ 
dūāūnu᷄ŋ tu̍mbe̍ ta̍u̍. O̍ ko̍ŋ kɔ̍ɔ̍lī, mbo̍ vīām wāŋnda̍ māā ā dīu̍ pu̍a̍a̍mbūāā 
pɔ̄mbūa̍a̍ kpo̍u̍ Bɛ̍ti̍lɛ̍hɛ̄m a̍ o̍ tāndā kōŋ ni᷄ŋ fa̍ū, kāndɔ᷄ŋndo̍ a̍ chɛ̄lɛ̄kpi̍a̍a̍ nda̍ 
vēlū sɛ̄nɛ̄ī ya̍ mbo̍ kūā le̍nde̍ a̍ pūa̍a̍mbūa̍a̍ cho̍ wɔ̄sīla̍ŋ lā tīɔ̍ɔ̍ŋ nda̍. Kāni̍, 
bōōndi̍i̍ ke̍ŋ wānāa̍ pɛ̍ɛ̍ku̍ a̍ lōo̍ŋ o̍kɔ̄ɔ̄ wa̍ ā chɔ᷄m ndu̍ a̍ lūe̍i̍ nda̍ chē ve̍ ni̍. 

17O̍ he̍ī ni᷄ŋ, wāna̍ su̍a̍ā le̍ Mɛ̄lɛ̄ka̍ wo̍ Chɛ̄lūīma̍yā, dīōmndā Mɛ̄lɛ̄ka̍ dɔ̄ū ndu̍ o̍ 
sōndō mbo̍ dīmī sīndɛ̄ la̍ŋ māā nyɛ̄ ko᷄ŋ yɔ̍nu̍ŋ ko̍ŋ ni̍. Dīōmndā la᷄ŋ la̍ cho̍ yɛ̄ la᷅ŋ 
ni̍ āā, 

18“Bɔ̄ɔ̄lūū bɛ̄ndōo̍ chō sūɛ̍i̍ Lu̍a̍mā. Cha᷄ŋnda̍ŋ lā chō sūɛ̍i̍ kpu̍ū bɛ̄ndū. Lu̍e̍chɛ̄l 
cho̍ cha᷄ŋndo̍ le̍ chūāūwāā ndūa̍a̍. 

Ō chō cha᷄ŋndo̍, ndu̍yɛ̍ ō nyɔ̍ɔ̍lūŋ kpo̍so̍ŋ te̍, kāni̍ fo̍ndōle̍, chūāūwāā ndūa̍a̍ chūu̍ 
pa̍ku̍.” 

Chōo̍sɛ ̍nda̍ Mēēle̍ a̍ Chii̍s̍ū ā mīīŋgu̍ Na̍a̍sa̍lūɛī̄ 
19Mɛ̄ɛ̍ Māsāa̍ Hɛ̍lɔ̄ɔ̄ vi᷅, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ chɔ̄mnu᷄ŋ Chōo̍sɛ̍ o̍ lɔ̄mā 
sɔ̄la᷄ŋ ni᷄ŋ I̍chi̍pī. 

20Mbo̍ dīmūl ndu̍ āā, “Chɔ̍ŋ mā chu̍a̍ pōo̍mbɔ̄ɔ̍ nda̍ kāla̍ ndɔ̄ mī lā mīīŋgu̍ o̍ 
lɛ̄ŋndē I̍sɔ̄lūɛ̄īle̍ŋ ni᷄ŋ. Kāni̍ fu̍u̍le̍, wānāa̍ nda̍ a̍a̍ ye̍e̍ma̍ le̍ ndu̍ dīyɔ̄ɔ̍ wa̍ ā vī.” 

21O̍ ko̍ŋ kɔ̍ɔ̍lī, mi̍ Chōo̍sɛ̍ chu̍ā pōo̍mbɔ̄ɔ̍ a̍ kāla̍ ndɔ̄ ma̍ mīīŋgū o̍ lɛ̄ŋndē 
I̍sɔ̄lūɛ̄īle̍ŋ ni᷄ŋ. 

22Kɛ̍ mɛ̄ɛ̍ Chōo̍sɛ̍ tu̍e̍ī māā po̍ Hɛ̍lɔ̄ɔ̄ wo̍ dīōla̍ŋ Āke̍lɔ̄ɔ̄ māā ndu̍ cho̍ māsāa̍ o̍ 
fōōfo̍ fi̍nyā ndɔ̄ɔ̍ le̍ lɛ̄ŋndē Chūdi̍a̍āle̍ŋ ni̍, mi̍ sīōōŋnde̍ bīī ndu̍ le̍ kɔ̄la̍ŋ ndo̍ŋ. O̍ 
ko̍ŋ kɔ̍ɔ̍lī, mɛ̄ɛ̍ o̍ sɔ̍la̍ vɛ̄lɛ̄ sīlāa̍ o̍ lūa̍a̍ŋ ni᷄ŋ a̍ ndi̍ o̍kɔ̄ɔ̄, mbo̍ kūānu᷄ŋ o̍ lɛ̄ŋndē 
Kāli̍līle̍ŋ ni᷄ŋ. 

23Mbo̍ kūā mbo̍ kɔ̍ cha᷅l Na̍a̍sa̍lūɛ̄ī chi̍e̍e̍. Mɛ̄ɛ̍ o̍ he̍ī ni᷄ŋ, mi̍ nyɛ̄ wānāa̍ su̍a̍ā le̍ 
Mɛ̄lɛ̄ka̍ wa̍ ā dīmi̍ a̍ Ki̍li̍tī o̍kɔ̄ɔ̄, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ 

wāŋnda̍ pīŋīo̍o̍ wo̍, ō yɔ̄nu᷄ŋ. Kāni̍ fo̍ndōle̍, ma̍ dīmī sīndɛ̄ āā, “Ā vēēlū ni̍ŋ ndu̍ 
āā, ‘Na̍a̍sa̍lūɛ̍i̍nɔ̍ɔ̍.’ ” 

Māa̍ti̍u̍ 3 

Chɔŋ᷄ Wānā Yiŋ̍āa̍ dīmi ̍sūɛi̍ ̍Mɛl̄ɛk̄ɛi̍ ̍
(Ma̍kī 1:1-8; Lu̍kū 3:1-18; Chɔ᷄ŋ 1:19-28) 

1Wɔ̄sīlā ti᷄ŋ hīōūwɔ̄ɔ̍, mi̍ wānā pi᷅lɛ̍ wā wāŋnda̍ sūɛ̍i̍ Mɛ̄lɛ̄kɛ̍i̍ dīmūllo̍ o̍ po̍llo̍ ni᷄ŋ 
o̍ lɛ̄ŋndē Chūdi̍a̍āle̍ŋ ni᷄ŋ. Dīōlā ndɔ̄la̍ŋ la̍ wa̍ ni̍ āā, Chɔ᷄ŋ Wānā Yi̍ŋāa̍. 

2Mbo̍ dīmūl wāŋnda̍ āā, “Lā ma᷄l yɔ̄ŋndā nyāla̍ wɔ̍ɔ̍ŋnda̍ŋ. Kāni̍ fu̍u̍le̍, te̍le̍ŋ 
Mɛ̄lɛ̄ka̍ chō wā māsāa̍ wāŋnda̍ chōo̍ wo̍ chō ni᷅ŋ kpɛ̍ɛ̍lūŋ.” 

3Ndu̍yɛ̍, Chɔ᷄ŋ ndo̍ ho̍ō, mi̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ di̍mī a̍ ndu̍ o̍kɔ̄ɔ̄ 
sīndɛ̄. Nyɛ̄ Āīsa̍yā di̍mi̍ ko̍ŋ ndo̍ ndu̍ cho̍ ho̍ō ni̍ āā, “Wāŋndo̍ chō yōndāa̍ o̍ po̍llo̍ 
ni᷄ŋ. Ō chō dīmīo̍o̍ āā, ‘Lā tōōsi̍a̍a̍ nɛ̍īyo̍ Māsānɔ̄ɔ̍ Mɛ̄lɛ̄ka̍ lāchī. Lā tōōsi̍a̍a̍ ndu̍ 
mbō wa̍ nyɛ̄ kɛ̄ndɛ̄ sa̍kpō.’ ” 

4Wānɔ᷄ŋ Chɔ᷄ŋ Wānā Yi̍ŋāa̍ wānu̍ŋ ndo̍, nyɛ̄lā ndu̍ o̍o̍ wo̍u̍nūŋ nda̍ŋ a̍ yīīŋīī 
nyɔ̍mi̍a̍a̍ la̍ wa̍ lā tōōsīāā ni̍. Yāu̍le̍ yāu̍ vīsīo̍o̍ ndu̍ o̍o̍ yi̍i̍nūŋ ni̍. Ndu̍yɛ̍, nyɛ̄ ndɔ̄ 
di̍a̍a̍ ndu̍ wa̍ so̍o̍nu̍a̍a̍ a̍ līa̍a̍ŋ ni̍. 

5A̍ bōōndi̍i̍ Chɔ᷄ŋ wa̍ wāŋnda̍ sūɛ̍i̍ Mɛ̄lɛ̄kɛ̍i̍ dīmūllo̍ ve̍, mi̍ wāŋnda̍ cha᷄ŋ 
Chūlu̍sɛ̄lɛ̄m, ma̍ cha᷄ŋ o̍ lɛ̄ŋndē Chūdi̍a̍āle̍ŋ ni᷄ŋ kpo̍u̍, a̍ tānda̍ ba̍lu̍ Pīo̍o̍ Chɔ̍ɔ̍dāŋ 
ndo̍. Ma̍ hūŋ nāa̍ Chɔ᷄ŋ chu̍a̍. 

6Mɛ̄ɛ̍ nda̍ chɔ̄ɔ̄mu̍u̍ yɔ̄ŋndā ndāla̍ wɔ̍ɔ̍ŋnda̍ŋ, mbo̍ yīŋ nda̍ yīŋɔ̄ɔ̍ Mɛ̄lɛ̄ka̍a̍ 
Chɔ̍ɔ̍dāŋ o̍ pēēlo̍. 

7O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ a̍ ku̍ndā Sādūsi̍īya̍ ā hūŋ cha̍po̍ nāa̍ Chɔ᷄ŋ chu̍a̍ 
le̍ mbō yīŋ nda̍ yīŋɔ̄ɔ̍ Mɛ̄lɛ̄ka̍a̍. Mɛ̄ɛ̍ Chɔ᷄ŋ che᷅ nda̍, mbo̍ lō lo̍ŋ mbo̍ dīmūl nda̍ āā, 
“Lā wɔ̄u̍. Lā chō kɛ̄ūwāā bɛ̄ndū. Nɛ̄ɛ̍nɛ̍ di̍mu̍l lɛ̄ nya̍ māā nyɛ̄ pālāā Mɛ̄lɛ̄ka̍ tūsī 
ni̍ŋ ndo̍ chō nya̍ bīōndɔ̄ɔ̄? 

8Lā tōsa̍ wɔ̍ fɛ̍lɛ̍ŋ ka̍ālā chɔ᷅m māā lā ma᷄l yɔ̄ŋndā nyāla̍ wɔ̍ɔ̍ŋnda̍ŋ nda̍ŋ. 

9Lā yi̍ya᷄ŋ kpo̍so̍ŋ o̍ kɔ̄ltā nyāla̍ŋ ni᷄ŋ mī lā dīmi̍ āā, ‘Na̍a̍ na̍a̍ chūāūwāā 
E̍bīlāha᷅mnda̍ na̍a̍ ŋ̄ chō ni̍, le̍la̍ŋ nu̍a̍ā ni̍’ le̍. Mī I̍ di̍mu̍l nya̍, pōūta̍ŋ nda᷅ŋ bɛ̍ɛ̍ 
Mɛ̄lɛ̄ka̍ nɔ̄lā mbō sīīŋgu̍u̍ la̍ŋ chūāūwa̍ le̍ E̍bīlāha᷅m.” 

10Mi̍ Chɔ᷄ŋ lo᷅ o̍ ko̍ŋ mbo̍ dīmūl nda̍ o̍ lētāle̍ ni᷄ŋ āā, “Yɔ̄m o̍ yɔ᷄m ku̍m ko̍mɔ̄ɔ̄ kɛ̄ndɛ̄ 
le̍, ā chō ndu̍ kīo̍ŋ. Chūe̍i̍ chō ni᷅ŋ ī hēēlāā le̍ ndi̍ kīo̍ŋndo̍. Ā kēŋ pɛ̍, ā dɔ̄ū o̍ yīŋ.” 

11Mi̍ Chɔ᷄ŋ di̍mī āā, “Ya̍ ya̍ I̍ cho̍ nya̍ yīŋɔ̄ɔ̄ yīŋɔ̄ɔ̍ Mɛ̄lɛ̄ka̍a̍ o̍ mɛ̄ŋnda̍ŋ ni᷄ŋ, le̍ 
chɔ̄mndo̍ māā lā ma᷄l yɔ̄ŋndā nyāla̍ wɔ̍ɔ̍ŋnda̍ŋ. Kɛ̍ ndu̍yɛ̍, tē I̍ fa̍ŋa̍ŋ pɛ̍, wānā cho̍ 
hūnɔ̄ɔ̄ ya̍ kɔ̄ɔ̄lī ō hīōū ya̍ po̍lo̍ŋ. I̍ cho̍ o̍ sɔ᷅vɛ̍ mī wa̍ bɛ̍ɛ̍ wa᷅na̍ ndɔ̄ bi̍yāā lākɔ̄ɔ̄vɛ̄i̍ 
le̍. Wānā ko̍ŋ, ndu̍ cho̍ nya̍ hūnɔ̄ɔ̄ pūlɔ̄ɔ̄ a̍ Nyi̍na̍ Mɛ̄lɛ̄ka̍a̍ ni̍ a̍ yīŋnde̍ŋ. 

12Ō chō hūnɔ̄ɔ̄ wānāā wɔ̄ɔ̍ŋnda̍ sōlī wānāā kɛ̄ndīa̍a̍ tɛ̄ɛ̄ŋ. Ō chō ni᷅ŋ bɛ̍ɛ̍ o̍ 
bɛ̍ɛ̍ndīa̍ŋ le̍ he̍ī tōsāa̍. Ndu̍yɛ̍, ī chō yɔ̄nɔ᷄ŋ mɛ̄ɛ̍ wāŋndo̍ tōsā nu̍a̍ā a̍ tɔ̄lɔ̄ɔ̍ yɛ̍. Tē 
ō nɛ̄i̍ pɛ̍, ō hɛ̄i̍. Tɔ̄lɔ̄ɔ̍ kpe̍e̍kpe̍i̍yo̍ ndu̍, ō hēēlu̍ o̍ kāā. Tɛ̄fɛ̍la̍ŋ ki̍nɛ̍i̍ a̍ fu̍e̍ēŋnde̍, ō 
chu̍a̍ ō lōm. Le̍nde̍ i̍ cho̍ hūnɔ̄ɔ̄ yɔ̄nɔ᷄ŋ a̍ wānāā wɔ̄ɔ̍ŋnda̍ o̍ yīŋnde̍ nyu᷅m kpo̍so̍ŋ 
te̍ le̍ŋ ni᷄ŋ ni̍.” 

Ā pūlū Chii̍s̍ū pūlɔɔ̄ ̍Mɛl̄ɛk̄a̍a̍ 
(Ma̍kī 1:9-11; Lu̍kū 3:21-22) 

13O̍ ko̍ŋ kɔ̍ɔ̍lī, mi̍ Chi̍i̍sū cha̍ŋ lɛ᷅ŋndē Kāli̍līle̍ŋ mbo̍ hūŋ Chɔ̍ɔ̍dāŋ nāa̍ Chɔ᷄ŋ chu̍a̍ 
le̍ mī yīŋ ndu̍ yīŋɔ̄ɔ̍ Mɛ̄lɛ̄ka̍a̍. 

14Kɛ̍, mɛ̄ɛ̍ o̍ hi᷅ŋ, mi̍ Chɔ᷄ŋ wa᷅ kīɔ̍ɔ̍ le̍ ndu̍ pūlɔ̄ɔ̍. Mi̍ Chɔ᷄ŋ di̍mūl ndu̍ āā, “Nu᷄m nɔ̍ 
mā yīŋ ya̍ wo̍, ā mīī hūnɔ̄ɔ̄ nāa̍ ya̍ chu̍a̍ le̍ yīŋɔ̄ɔ̍?” 

15Mi̍ Chi̍i̍sū mu̍lī āā, “Ī yɔ̄nu̍ŋ ni̍ko̍ mɛ̄ɛ̍ ya̍ I̍ di̍mi̍ yɛ̍. Kāni̍ fo̍ndōle̍, tē ī yɔ̄nu̍ŋ 
le̍nde̍ pɛ̍, mɛ̄ɛ̍ ya̍ ni̍, nūm ni̍, mɛ̄ɛ̍ nyɛ̄ Mɛ̄lɛ̄ka̍ hɛ̄na̍ŋ na̍a̍ mī ŋ̄ tōsa̍ wo̍, mɛ̄ɛ̍ ndu̍ 
kpe̍e̍kpe̍i̍ na̍a̍ ŋ̄ chō ko̍ŋ to̍sāa̍ ni̍.” O̍ ko̍ŋ kɔ̍ɔ̍lī, mi̍ Chɔ᷄ŋ chɛ᷅l le̍ ndu̍ yīŋɔ̄ɔ̍. 

16Mɛ̄ɛ̍ Chɔ᷄ŋ pu̍lū Chi̍i̍sū, dīmīo̍o̍ nu̍a̍ā āā Chi̍i̍sū fu̍la̍ o̍ mɛ̄ŋnda̍ŋ ni᷄ŋ mbo̍ hēl o̍ 
kɔ̄ŋgɔ̍, mi̍ ha̍la̍a̍ kūmbi᷄ŋ. Mi̍ Chi̍i̍sū cha᷅ mi̍ Nyi̍na̍ Mɛ̄lɛ̄ka̍a̍ tūāl o̍ īka᷅ŋgbo̍. 

17Mi̍ dīōmndo̍ sūāā o̍ fo̍nda᷄ŋ Mɛ̄lɛ̄ka̍a̍ āā, “Po̍ nūu̍ cho̍ ho̍ō ni̍. I̍ ka̍a̍la̍ ndu̍. Ndu̍yɛ̍, 
I̍ hi̍ni̍ kɔ̄l a̍ ndu̍.” 

Māa̍ti̍u̍ 4 

Mɛɛ̄ ̍Māsa̍ Nyin̍āā Wɔɔ̄ŋ̍nda̍ dɛɛ̄n̄ia̍̍a̍ Po̍ Mɛl̄ɛk̄a̍a̍ yɛ ̍
(Ma̍kī 1:12, 13; Lu̍kū 4:1-13) 

1O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ tōsā mi̍ Chi̍i̍sū ku̍ā o̍ po̍llo̍ ni᷄ŋ le̍ mī Māsa̍ Nyi̍nāā 
Wɔ̄ɔ̍ŋnda̍ dɛ̄ɛ̄ni̍a̍a̍ ndu̍ le̍ mbō tōsa̍ yɔ̄ŋ wɔ̄ɔ̍ŋndo̍. 

2Ndu̍yɛ̍ mi̍ Chi̍i̍sū bi̍ī su᷅mndo̍ le̍ pālɛ̍i̍ be̍le̍-hi̍ɔ̍ɔ̍lu̍ a̍ nyūmnda̍ŋ be̍le̍-hi̍ɔ̍ɔ̍lu̍. O̍ ko̍ŋ 
kɔ̍ɔ̍lī, yīa̍a̍ŋ mā wa̍ ni᷅ŋ ndu̍ nɛ̄īyo̍. 

3Mi̍ Māsa̍ Nyi̍nāā Wɔ̄ɔ̍ŋnda̍ hūŋ nāa̍ ndu̍ chu̍a̍. Mbo̍ dīmu̍l ndu̍ āā, “Tē Po̍ 
Mɛ̄lɛ̄ka̍a̍ ŋ̄ chō ni̍, mɛ̄ɛ̍ di̍mu̍l lɔ̍ po̍ūta̍ŋ nda᷅ŋ lā sīmnu̍ŋ be̍e̍dīi̍.” 

4Mi̍ Chi̍i̍sū lo᷅ lo̍ŋ mbo̍ mūlūl ndu̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, ‘Ō 
cho̍ nyɛ̍ dīa̍a̍ ko̍ni̍ le̍ to̍sā mī wāna̍ chi̍o̍o̍ wa̍ yōōmū le̍. Le̍ mī wāna̍ chi̍o̍o̍ sɔ̄la̍ 
yōōmū kpe̍e̍kpe̍i̍yo̍, mɛ̄ɛ̍ mbō chu̍a̍ nyɛ̄ dīo̍m Mɛ̄lɛ̄ka̍a̍ dīmūl ndu̍ wo̍.’ ” 

5Mi̍ Māsa̍ Nyi̍nāā Wɔ̄ɔ̍ŋnda̍ kūā vɛ̄lɛ̄ a̍ ndu̍ o̍ chi̍e̍e̍ cho̍ le̍ Mɛ̄lɛ̄ka̍ wo̍, ndu̍ yɔ̍nūŋ 
māā Chūlu̍sɛ̄lɛ̄m ni̍. Mbo̍ kɔ̍ he̍e̍lū ndu̍ o̍ chīɛ̄ī Chu̍ūwa̍ sōlī sa̍lāa̍ wo̍ tūllo̍ pɔ̍ pɔ̍. 

6Hēēlōo̍ ndu̍ lo̍ŋ, mbo̍ dīmūl ndu̍ āā, “Tē Po̍ Mɛ̄lɛ̄ka̍a̍ ŋ̄ chō ni̍, mɛ̄ɛ̍ fu̍la̍ wɔ̍ mā 
chi̍cha̍ lɛ̄ŋ. Kāni̍ fu̍u̍le̍, ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, ‘Mɛ̄lɛ̄ka̍ chō ki̍i̍la̍a̍ 
ndūa̍a̍ dīmūl mā mānda̍ nu̍m.’ Ndu̍yɛ̍ ī chō ī pōōnyīāā vɛ̍lɛ̄ māā, ā chō bāla̍ŋ hāū 
mā sāāla̍ nu̍m. Ko̍ŋ to̍sā pēlēi̍ bɛ̍ɛ̍ a̍ lo̍ō o̍ pōūwo̍ mā yɔ̍ŋu̍lu̍ŋ te̍.” 

7Mi̍ Chi̍i̍sū lo᷅ o̍ ko̍ŋ mbo̍ mūlūl ndu̍ āā, “Ī chō vɛ̄lɛ̄ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ 
āā, ‘Wānā tɔ̍ɔ̍ndāŋ Ma̍sānɔ̄ɔ̍ Mɛ̄lɛ̄ka̍ ŋ̄ chō pīɛ̄īyo̍ wo̍ le̍.’ ” 

8Mi̍ Māsa̍ Nyi̍nāā Wɔ̄ɔ̍ŋnda̍ hēl vɛ̄lɛ̄ a̍ ndu̍ o̍ pēmbīī bɛ̄ndūe̍i̍ chōo̍. Mbo̍ chɔ̄m 
ndu̍ lɛ̄ŋnde̍ o̍ chi̍e̍ēŋndo̍ chōo̍ a̍ sūltā lāŋ kpo̍u̍. 

9Mbo̍ dīmūl ndu̍ āā, “Tē a̍ ba̍ŋ wūla̍ŋ mā so̍o̍lu̍u̍ ya̍ pɛ̍, mu᷅ŋ kpo̍u̍ I̍ ke̍ nu̍m.” 

10Mi̍ Chi̍i̍sū di̍mūl ndu̍ āā, “Hi̍o̍u̍ mā kūɛ̄, Sēta̍nā. Ī chō ī pōōnyīāā o̍ Yāu̍ Mɛ̄lɛ̄ka̍a̍ 
ni᷄ŋ āā, ‘Māsānɔ̄ɔ̍ Mɛ̄lɛ̄ka̍, ndu̍ wānā so̍o̍lūū ni̍. Ndu̍yɛ̍ ndu̍ pīlɛ̍ kpe̍ wānā sa̍a̍ŋgīāl 
ni̍.’ ” 

11O̍ ko̍ŋ kɔ̍ɔ̍lī, mi̍ Māsa̍ Nyi̍nāā Wɔ̄ɔ̍ŋnda̍ kūānu᷄ŋ. Mɛ̄ɛ̍ o̍ ku̍ɛ̍nu᷄ŋ, mi̍ ki̍i̍la̍a̍ 
Mɛ̄lɛ̄ka̍a̍ hūŋ ma̍ kē Chi̍i̍sū nyɛ̄ ndu̍ o̍o̍ ye̍e̍ma̍ wo̍. 

Chii̍s̍ū ka̍ndu̍ sūɛi̍ ̍Mɛl̄ɛk̄ɛi̍ ̍dīmīo̍o̍ Kālil̍ī 
(Ma̍kī 1:14-15; Lu̍kū 4:14-15) 

12Mi̍ Chi̍i̍sū tu̍ɛ̍ī māā ā dɔ̄ū Chɔ᷄ŋ Wānā Pu̍lāa̍ o̍ chīɛ̄ī mānyūmndo̍ ni᷄ŋ. Mɛ̄ɛ̍ o̍ tu̍e̍ī 
le̍nde̍, mbo̍ mīīŋgū o̍ lɛ̄ŋndē Kāli̍līle̍ŋ ni᷄ŋ. 

13Kɛ̍, ō che᷄l Na̍a̍sa̍lūɛ̄ī le̍. O̍ ko̍ŋ kɔ̍ɔ̍lī, mbo̍ kūānu᷄ŋ Kēpa̍a̍nīɔ̄m. Kēpa̍a̍nīɔ̄m ndu̍ 
wa̍ māwāā chi̍o̍o̍ o̍ Mɛ̄ŋmā Ībūŋga᷄ŋ Kāli̍lī i̍kɛ̍i̍ o̍ tāndā Sɛ̍bu̍lɔ̄ŋndo̍ ni᷄ŋ a̍ tāndā 
Nāfi̍ta̍līīyo̍. 

14Kɔ̄lā ndɔ̄la̍ŋ lo̍ŋ la̍ yɔ̍nu̍ŋ ma̍yɔ̍ŋna᷄ŋ le̍ mī nyɛ̄ wāna̍ su̍a̍ā le̍ Mɛ̄lɛ̄ka̍ wo̍ ō dīmi̍ 
wo̍ yɔ̄nu̍ŋ, ndu̍ yɔ̍nūŋ māā Āīsa̍yā ni̍. Dīōmndā la᷄ŋ la̍ cho̍ la᷅ŋ ni̍ āā, 

15“Nya̍ wāŋnda̍ o̍ lɛ̄ŋndē Sɛ̍bu̍lɔ̄ŋnde̍ŋ ni᷄ŋ, a̍ lɛ̄ŋndē Nāfi̍ta̍līīle̍ŋ, nya̍ cho̍ ha̍ā 
Chɔ̍ɔ̍dāŋ kɔ̍ŋgɔ̍ o̍ nɛ̄i̍ ku̍ɛ̄ o̍ mɛ̄ŋmā ībūŋga᷄ŋ ndo̍ wa̍, ndu̍ yɔ̍nūŋ ni̍ māā nya̍ 
wāŋnda̍ lɛ̄ŋndē Kāli̍līle̍ŋ, nya̍ cho̍ ha̍ā ā Chu̍ū le̍ wa̍, 

16nya̍ cho̍ ha̍ā o̍ nyūmnda̍ŋ ni᷄ŋ nda̍, lā chō nyɛ̄ wa̍wo̍ŋ bɛ̍ndōo̍ chɔ̄. Nya̍ cho̍ ha̍ā 
o̍ nyūmnda̍ŋ ni᷄ŋ mi̍ pīɔ̍mndo̍ wā nya̍ bɛ̄lū bɛ̄lūūwo̍ wa̍, nyɛ̄ wa̍wo̍ŋndo̍ chō 
tēŋgā nya̍ chōo̍.” 

17Chɔ̍ŋ ni᷅ŋ a̍ bōōndi̍i̍ ke̍ŋ, mi̍ Chi̍i̍sū ka̍ndū sūɛ̍i̍ Mɛ̄lɛ̄kɛ̍i̍ dīmīo̍o̍ āā, “Lā ma᷄l 
yɔ᷅ŋndā nyāla̍ wɔ̍ɔ̍ŋnda̍ŋ. Kāni̍ fu̍u̍le̍, te̍le̍ŋ Mɛ̄lɛ̄ka̍ chō wā ma̍sāa̍ wāŋnda̍ chōo̍ 
wo̍ chō ni᷅ŋ kpɛ̍ɛ̍lūŋ.” 

A̍ bu̍ɛi̍y̍āā tāsia̍̍a̍ Chii̍s̍ū chu̍a̍ wa̍ o̍kɔɔ̄ ̄
(Ma̍kī 1:16-20; Lu̍kū 5:1-11) 

18Mɛ̄ɛ̍ Chi̍i̍sū wa̍ kɔ̄ŋgɔ̍ Mɛ̄ŋmā Ībūŋga᷄ŋ Kāli̍lī dēmūllo̍, mbo̍ kōmāl pūa̍a̍ nda̍ 
ŋi̍ɔ̍ɔ̍ŋ, ndi̍a̍ā pi᷄lla̍. Ō pīlɔ̍ɔ̄ dīōlā ndɔ̄la̍ŋ āā, Sa̍i̍mɔ̄ŋ, mā vēēlū ndu̍ vɛ̄lɛ̄ āā, Pītɛ̍. Ō 
pīlɔ̍ɔ̄ dīōlā ndɔ̄ la̍ŋ āā, A̍ndūlū. Nda̍ ŋi̍ɔ̍ɔ̍ŋ ā wa̍ yālāa̍ wūūwo̍ o̍ mɛ̄ŋmā ībūŋga᷄ŋ 
ni᷄ŋ, kāni̍ fo̍ndōle̍, yɔ̄ɔ̄yāa̍ wa̍ wa̍li̍ ndāa̍ ni̍. 

19Mi̍ Chi̍i̍sū di̍mūl nda̍ āā, “Lā hu᷄ŋ mī lā sīmnu᷄ŋ bu̍ɛ̍i̍yāā nī, mī pɛ̍ɛ̍ku̍ nya̍ yɔ̄ɔ̄yā 
chēle̍ŋ. Ndu̍ cho̍ ni̍, mī lā tōsa̍ mī wāŋnda̍ sīmnu᷄ŋ bu̍ɛ̍i̍yāā nī.” 

20Ma̍ māl yālāla̍ nda̍la̍ŋ o̍ lē pīlɛ̍ ni᷄ŋ kpe̍ ma̍ tūāl ndu̍ kɔ̄ɔ̄lī. 

21Mɛ̄ɛ̍ o̍ hi̍o̍ū lāchī, mbo̍ kōmāl vɛ̄lɛ̄ pūa̍a̍ ā ŋīɔ̍ɔ̍ŋ. Nda̍ bɛ̍ɛ̍ ndi̍a̍ā pi᷄lla̍ nda̍ wa̍ ni̍. 
Ō pīlɔ̍ɔ̄ dīōlā ndɔ̄la̍ŋ āā, Chēmi̍si̍, ō pīlɔ̍ɔ̄ dīōla̍ŋ āā, Chɔ᷄ŋ. Nda̍ ŋi̍ɔ̍ɔ̍ŋ ā wa̍ o̍ dɛ̄ndɔ̄ɔ̍ 
ni᷄ŋ nda̍ Sɛ̍bɛ̍dīī fi̍nyā ndā wa̍ā. Ā wa̍ yālāla̍ nda̍la̍ŋ tōōsīa̍a̍. Mi̍ Chi̍i̍sū ve̍e̍lū nda̍ 
le̍ mā tōl ndu̍ kɔ̍ɔ̍lī. 

22Dīmīo̍o̍ nu̍a̍ā āā ō vēēlu̍ nda̍, ma̍ mɛ̄ī bɛ̍ɛ̍ fi̍nyā nda̍ a̍ dɛ̄ndɛ̄ nda̍a̍ ma̍ tūāl Chi̍i̍sū 
kɔ̄ɔ̄lī. 

Wa̍lta̍ Chii̍s̍ū to̍sa̍ Kālil̍ī la̍ŋ 
(Lu̍kū 6:17-19) 

23Mi̍ Chi̍i̍sū ba̍lū bā o̍ bā fe̍e̍ o̍ lɛ̄ŋndē Kāli̍līle̍ŋ ni᷄ŋ. Mbo̍ pɛ̄ɛ̄kū wāŋnda̍ o̍ chīɛ̄īlā 
Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. Mbo̍ dīmūl nda̍ yōōŋgū kɛ̄ndɔ̄ɔ̍ a̍ mɛ̄ɛ̍ Mɛ̄lɛ̄ka̍ chō 
hūnɔ̄ɔ̄ wā wāŋnda̍ chōo̍ ma̍sāa̍ yɛ̍. O̍ ko̍ŋ kɔ̍ɔ̍lī, mbo̍ sīŋgī wānāa̍ wa̍ a̍ nāālā 
ŋ̄kɔ̄ŋnja̍la̍ŋ nda̍ a̍ wānāa̍ wa̍ a̍ nāālā yɔ̄ŋāā la̍ŋ nda̍. 

24O̍ ko̍ŋ, mi̍ tɔ̍ɔ̍ ndɔ̄ɔ̍ tīū o̍ lɛ̄ŋndē Si̍i̍lūīāle̍ŋ ni᷄ŋ kpo̍u̍. Mi̍ wāŋnda̍ hūŋ a̍ wānāā 
lānāāwa̍ kpe̍de̍ nāa̍ ndu̍ chu̍a̍. Īdīālū o̍ dīālīī nāā, nyi̍nāā wɔ̄ɔ̍ŋāa̍ wa᷅ bɛ̍ɛ̍ wa᷅ŋnda̍ 
kɔ̄ɔ̄lī wa̍ ni̍, nāā wōūvɛ̍i̍yo̍ ni̍, a̍ nāā bɛ̄vɛ̍i̍yo̍, la̍ŋ kpo̍u̍ mi̍ Chi̍i̍sū si̍ŋgī. 

25Mi̍ wāŋnda̍ cha᷄ŋ fa̍ŋgā bɛ̍ndōo̍ o̍ lɛ̄ŋndē Kāli̍līle̍ŋ ni᷄ŋ a̍ lɛ̄ŋndē Dɛ̄ka̍pɔ̍līīle̍ŋ, 
ko̍ŋ cho̍ ni̍, lɛ̄ŋndē chi̍e̍e̍ŋ bɛ̍ndūŋ tɔ̍le̍ŋ. Ma̍ cha᷄ŋ Chūlu̍sɛ̄lɛ̄m chi̍e̍e̍, a̍ lɛ̄ŋndē 
Chūdi̍a̍āle̍ŋ, a̍ Chɔ̍ɔ̍dāŋ le̍e̍lōo̍, ma̍ tūāl ndu̍ kɔ̄ɔ̄lī kpɔ̍lɔ̄ kpɔ̄lɔ̄ bɛ̄ndū. 

Māa̍ti̍u̍ 5 

Chii̍s̍ū pɛɛ̍k̍u̍ a̍ wānāa̍ pɛl᷅ tɔn̄ɔɔ̄ ̍wa̍ o̍kɔɔ̄ ̄
(Lu̍kū 6:20-23) 

1O̍ ko̍ŋ kɔ̍ɔ̍lī, mɛ̄ɛ̍ Chi̍i̍sū che᷅ wāŋnda̍ fāŋgā bɛ̍ndōo̍ tōlɔ̄ɔ̍ ndu̍ kɔ̄ɔ̄lī, mbo̍ hēl nāa̍ 
te̍māa̍ o̍ pēmbēi̍ hōlnɔ᷄ŋndo̍ mbo̍ chāl. Mi̍ bu̍ɛ̍i̍yāā ndūa̍a̍ hu᷄ŋ si᷅m ndu̍ īkɛ̄i̍. 

2O̍ ko̍ŋ, mbo̍ kāndū nda̍ pɛ̄ɛ̄kōo̍ mɛ̄ɛ̍ nda̍ chō fa̍ū. 

3Mi̍ Chi̍i̍sū di̍mūl nda̍ māā, wānāa̍ cho̍ ha̍ā ma̍ sīnā māā ā chō ā tāmbɛ̍i̍ o̍ nyi̍nāa̍ 
ni̍ŋ, ā nɔ̍ ti̍i̍nda᷄ŋ o̍ tīīnda᷄ŋ che᷅le̍ŋ te̍, mɛ̄ɛ̍ Mɛ̄lɛ̄ka̍ ma̍ tīīnda᷄ŋ nda̍, wānāā kāŋ ā 
pɛ̄l tɔ̄nɔ̄ɔ̍. Kāni̍ fo̍ndōle̍, ā kāndu̍ ni᷅ŋ bɛ̍ɛ̍ tɔ̍nɔ̄ɔ̍ sɔ̄lāa̍ le̍ mɛ̄ɛ̍ Mɛ̄lɛ̄ka̍ cho̍ nda̍ chōo̍ 
ma̍sāa̍ yɛ̍. 

4Wānāa̍ cho̍ ha̍ā wā cha᷄ŋndo̍ le̍ Mɛ̄lɛ̄ka̍ wa̍ bɛ̍ɛ̍, ā pɛ̄l tɔ̄nɔ̄ɔ̍. Kāni̍ fo̍ndōle̍, Mɛ̄lɛ̄ka̍ 
chō tōsā mā wa̍ a̍ kɔ̄ltā kɛ̄ndɛ̄. 

5Wānāa̍ cho̍ ha̍ā ā tīīnda̍ŋ kpa̍āya̍ nda̍ pi̍la̍a̍ le̍ wa̍, ā pɛ̄l tɔ̄nɔ̄ɔ̍. Kāni̍ fo̍ndōle̍, 
wānāā kāŋ Mɛ̄lɛ̄ka̍ chō nda̍ nyɛ̄ o̍ nyɛ̄ kɛ̄ndɛ̄ o̍ chu̍e̍l nda̍ būŋgɛ̄i̍ kē. 

6Wānāa̍ la̍ndūŋ kɔ̍l māā wāŋnda̍ ā tōsa̍ nyɛ̄ Mɛ̄lɛ̄ka̍ hɛ̄na̍ŋ ndo̍ wa̍, ā pɛ̄l tɔ̄nɔ̄ɔ̍. 
Kāni̍ fo̍ndōle̍, Mɛ̄lɛ̄ka̍ chō tōsā mā hīni̍ kɔ̄l mɛ̍ɛ̄. 

7Wānāa̍ tu̍i̍i̍nūŋ wāŋnda̍ īnyīɛ̍ɛ̍ wa̍, ā pɛ̄l tɔ̄nɔ̄ɔ̍. Kāni̍ fo̍ndōle̍, Mɛ̄lɛ̄ka̍ chō hūnɔ̄ɔ̄ 
nda̍ īnyīɛ̍ɛ̍ tūīīnɔ᷄ŋ. 

8Wānāa̍ cho̍ ha̍ā ma̍ dūāū kɔ̄llo̍ kpo̍u̍ o̍ Mɛ̄lɛ̄ka̍ lo̍ wa̍, ā pɛ̄l tɔ̄nɔ̄ɔ̍. Kāni̍ fo̍ndōle̍, 
ā chō hūnɔ̄ɔ̄ wā nāa̍ pi᷅lɛ̍ nda̍ Mɛ̄lɛ̄ka̍ wa̍ā, ndu̍yɛ̍, mā chē ndu̍. 

9Wānāa̍ to̍sā mī kɔ̄l nyūlōo̍ mīīŋgu̍ wāŋnda̍ tɛ̍ɛ̄ŋ nda̍, nda̍ bɛ̍ɛ̍ ā pɛ̄l tɔ̄nɔ̄ɔ̍. Kāni̍ 
fo̍ndōle̍, nda̍ Mɛ̄lɛ̄ka̍ chūā ni̍ŋ ni̍ māā chūāūwāā ndɔ̄. 

10Wānāā wāŋnda̍ tūsī nyɛ̍ pālāa̍ chōo̍ le̍ mɛ̄ɛ̍ nda̍ chō nyɛ̄ Mɛ̄lɛ̄ka̍ hɛ̄na̍ŋ ndo̍ 
tōsāa̍ yɛ̍ wa̍, ā pɛ̄l tɔ̄nɔ̄ɔ̍. Kāni̍ fo̍ndōle̍, Mɛ̄lɛ̄ka̍ ndu̍ cho̍ ni᷅ŋ nda̍ chōo̍ Māsāa̍ ni̍. 

11Nya̍ wānāā wāŋnda̍ tɛ̄ɛ̄mbu̍u̍ tɔ̍ɔ̍ le̍ mɛ̄ɛ̍ nya̍ chō le̍ ya̍ yɛ̍ wa̍, o̍ ko̍ŋ kɔ̍ɔ̍lī, mā 
tūsi̍ nya̍ nyɛ̄ pālāa̍ chōo̍, ndu̍yɛ̍, mā dīmi̍ dīōmndā wɔ̄ɔ̍ŋndā fāŋgā a̍ nya̍ o̍kɔ̄ɔ̄ o̍ 
chōōla̍ŋ chōo̍ fo̍ndō fu̍u̍ wa̍, wānāā kāŋ lā pɛ̄l tɔ̄nɔ̄ɔ̍. 

12Ndu̍yɛ̍, nya̍ wānāā wāā nu̍a̍ā, lā na᷄ŋ kɔ̍l bu̍tē. Kāni̍ fu̍u̍le̍, Mɛ̄lɛ̄ka̍ chō nya̍ nyɛ̄m 
kɛ̄ndɛ̄ŋ fāŋgā kɛ̄sūllo̍ o̍ fo̍ndāŋ ndɔ̄ɔ̍. Le̍nde̍ ko̍ni̍, nda̍ tōsa̍ a̍ wānāa̍ nda̍ a̍a̍ su̍a̍ā 
le̍ Mɛ̄lɛ̄ka̍ wa̍ a̍ hi᷅ŋ nya̍ tāse̍ wa̍ ni̍. 

Chii̍s̍ū dim̍i ̍māā mɛɛ̄ ̍hɛl᷄le̍ a̍ nyɛ ̄wa̍wo̍ŋndo̍ chō yɛ,̍ le̍nde̍ wānāā ndūa̍a̍ chō ni ̍
(Ma̍kī 9:50; Lu̍kū 14:34-35) 

13O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Mɛ̄ɛ̍ hɛ᷄lle̍ chō yɛ̍, le̍nde̍ nya̍ chō o̍ ŋ̄wāŋndā 
chīe̍e̍ lo̍ ni̍. Kɛ̍, tē hɛ᷄lle̍ ī ve̍ lɛ̍ nyɛ̄ i̍ nɔ̍ le̍ tōsāa̍ wo̍ tōsā le̍, wānā nɔ̍lā lɛ̍ ndi̍ mīŋgī 
mī ī tōsa̍ nyɛ̄ i̍ nɔ̍ le̍ tōsāa̍ wo̍ tōsā le̍. Vīōūwɔ̄ɔ̍ ko̍ni̍, nda̍ vīāū ni᷅ŋ ndi̍ ni̍. Tē ā vīōū 
yɛ̄ pɛ̍, wāŋnda̍ kēi̍ nīɔ̄ū lēchōo̍. 

14“Lā chō vɛ̄lɛ̄ māchūāā māā nyɛ̄ wa̍wo̍ŋ le̍ wāŋnda̍ kpo̍u̍ o̍ chi̍e̍ēŋndo̍ chōo̍. 
Chi̍e̍e̍ wa᷅ ho̍ō ō tāŋgūlāā o̍ pēmbēi̍ chōo̍ te̍mā wo̍ o̍ vi̍ŋnūŋ te̍. 

15Wānā mɛ̍ndūl la̍mbūi̍yo̍ mā ku̍u̍mbu̍u̍ hɛ̄ŋgɔ̍ɔ̍ lēchōo̍ le̍. Wānā mɛ̍ndu̍l 
la̍mbūi̍yo̍ pɛ̍, nāa̍ te̍māa̍ ŋ̄ kɛ̄sī ni̍. Lo̍ŋ o̍ wa᷅ ni̍ le̍ mī wānāa̍ cho̍ chīɛ̄ī ni̍ŋ nda̍ 
kpo̍u̍ mā wa̍ chɔ̄ɔ̍. 

16Mɛ̄ɛ̍ le̍nde̍ ko̍ni̍, nyɛ̄ wa̍wo̍ŋ nya̍ nɔ̄ wo̍ ō nɔ̄ le̍ dīōndɔ̄ɔ̍ ni̍. Ko̍ŋ to̍sā ni̍, tē 
wāŋnda̍ chē pɛ̍ sɔ̍ɔ̍ŋ kɛ̍ndɛ̄ŋ nya̍ tōsa̍ wo̍ŋ, ā sāŋga̍la̍ Mɛ̄lɛ̄ka̍ Fi̍nyā nyā o̍ cho̍ o̍ 
fo̍nda᷄ŋ ndɔ̄ɔ̍ wo̍.” 

Chii̍s̍ū pɛɛ̍k̍u̍ wāŋnda̍ a̍ sāwāla̍ Mɛl̄ɛk̄a̍la̍ŋ o̍kɔɔ̄ ̄
17Mi̍ Chi̍i̍sū hi̍a̍ū lāchī a̍ pɛ̄ɛ̄kōo̍ māā, lā yi̍ya᷄ŋ māā I̍ hi᷅ŋ māhūnāā o̍ chi̍e̍ēŋndo̍ 
ni᷄ŋ le̍ nyɛ̄ sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍ wo̍ fāŋā le̍. Ndu̍yɛ̍, I̍ hi̍ŋ le̍ sɔ̄ɔ̍ŋ 
tōnya᷅ŋ wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ wo̍ŋ fāŋā le̍. I̍ hi᷅ŋ māhūnāā le̍ tōsāa̍ 
mī nyɛ̄ sāwāla̍ŋ lā dīmi̍ wo̍ a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ wo̍ ō 
tōsa̍ŋ. 

18Ndu̍yɛ̍, mī di̍mu̍l nya̍, tē chi̍e̍ēŋndo̍ a̍ fo̍nda᷄ŋ Mɛ̄lɛ̄ka̍a̍ lā chō wɔ̄, nyɛ̄ o̍ nyɛ̄ 
sāwāla̍ŋ lā dīmi̍ ō pɔ̄mbu̍ɛ̍i̍na̍a̍ wo̍ bɛ̍ɛ̍ ō fe̍ŋāŋ lēchōo̍ le̍. Ndu̍yɛ̍, nyɛ̄ o̍ nyɛ̄ 
sāwāla̍ŋ lā dīmi̍ māā ō nɔ̄ le̍ yɔ̄nɔ᷄ŋndo̍, mɛ̄ɛ̍ mbō yɔ̄nu̍ŋ. 

19Le̍la̍ŋ, wānā o̍ wāna̍ tɛ̍ɛ̍mbu̍u̍ sāwāla̍ Mɛ̄lɛ̄ka̍la̍ŋ ō pɔ̄mbu̍ɛ̍i̍na̍a̍ wo̍ bɛ̍ɛ̍ pɛ̍, o̍ 
ko̍ŋ kɔ̍ɔ̍lī, mbō pɛ̄ɛ̄ku̍ wāŋnda̍ le̍ mā tɛ̄ɛ̄mbu̍u̍ la̍ŋ pɛ̍, wānā wa̍ā le̍nde̍, wānāā 
Mɛ̄lɛ̄ka̍ wā ni̍ŋ ma̍sāa̍ chōo̍ wa̍ ki̍nɛ̍i̍, ndu̍ cho̍ hūnɔ̄ɔ̄ dɔ̄ɔ̄na᷄ŋ mbō hīōū o̍ kɛ᷅ o̍ kɛ᷅ 

ni̍. Kɛ̍ ndu̍yɛ̍, wāna̍ to̍sa̍ pɛ̍ nyɛ᷅ sāwāla̍ŋ lā dīmi̍ wo̍, ndu̍yɛ̍, o̍ ko̍ŋ kɔ̍ɔ̍lī, mbō tōsa̍ 
mī wāŋnda̍ tōsa̍ nyɛ̄ la̍ di̍mi̍ wo̍ pɛ̍, wānā wa̍ā le̍nde̍ ō wā ni̍ŋ wa̍nā bɛ̍ndū wānāā 
Mɛ̄lɛ̄ka̍ wā ni̍ŋ ma̍sāa̍ chōo̍ wa̍ tɛ̄ɛ̄ŋ. 

20Mī di̍mu̍l nya̍ fa̍ū, nyɛ̄ Mɛ̄lɛ̄ka̍ hɛ̄na̍ŋ ndo̍ mɛ̄ɛ̍ mī lā wa̍ sa̍kpō o̍ ndu̍ tōsāa̍ ni᷄ŋ 
mbō hīōū wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ ku̍ndā Fālīsi̍īya̍. Tē lā 
ve̍ sa̍kpō o̍ ndu̍ tōsāa̍ ni᷄ŋ mbō hīōū mɛ̄ɛ̍ nda̍ chō yɛ̍ le̍, lā ve᷅ ni̍ŋ wa̍nāā Mɛ̄lɛ̄ka̍ 
wā ni̍ŋ ma̍sāa̍ chōo̍ wa̍ tɛ̄ɛ̄ŋ te̍. 

Chii̍s̍ū sil̍a̍ a̍ kɔl̄ tūūwo̍ o̍kɔɔ̄̄ 
21Mi̍ Chi̍i̍sū hi̍a̍ū lāchī a̍ pɛ̄ɛ̄kōo̍ āā, “Ā pɛ̄ɛ̄ku̍ nya̍ nyɛ̄ nda̍ pɛ̄ɛ̄ku̍ na̍a̍ Chu̍ūwa̍ 
fi̍nyāā nāā ma̍māa̍ wo̍ māā, wānā di̍ī wa᷅na̍ chi̍o̍o̍ le̍. Ndu̍yɛ̍, māā tē wānā di̍ī 
wāna̍ chi̍o̍o̍ pɛ̍ kpa̍li̍, ā kɔ̄ɔ̄sa̍ a̍ nūm. 

22Kɛ̍, ya̍ ya̍, I̍ cho̍ nya̍ dīmūllo̍ māā ō cho̍ wɔ̍ wa᷅na̍ chi̍o̍o̍ dīyɔ̄ɔ̍ le̍, kɛ̍, wānā o̍ 
wāna̍ tu̍u̍lu̍ kɔ̄l a̍ chāa̍ŋ ndɔ̄ pɛ̍, ā chō kɔ̍ɔ̍sɔ̍ a̍ ndu̍. Ndu̍yɛ̍, wānā o̍ wāna̍ di̍mu̍l 
chāa̍ŋ ndɔ̍ dīōm wɔ̄ɔ̍ŋndo̍ pɛ̍, kɔ̄la̍ŋ nda̍ kūā a̍ ndu̍ o̍ lāŋgba̍ā nāā ka̍lāa̍ ki̍a̍lū 
ya᷅ma̍ŋ nda̍ lo̍ ni̍, mā kɔ̄ɔ̄sa̍ a̍ ndu̍. Ndu̍yɛ̍, wānā o̍ wāna̍ ye̍i̍ chāa̍ŋ ndɔ̍ pɛ̍, mɛ̄ɛ̍ 
wānā ko̍ŋ tōsa̍ yɔ̄ŋ wɔ̄ɔ̍ŋ to̍sā mā dɔ̄ū wānā o̍ yīŋndē fɛ̍ɛ̍ŋ a̍ fɛ̍ɛ̍ŋ nde̍ŋ ni᷄ŋ ndo̍. 

23Le̍la̍ŋ, tē ō wa̍ pɛ̍ mā kūɛ̄ le̍ sa̍lāa̍ sōlīo̍o̍ nāa̍ Mɛ̄lɛ̄ka̍ chūā o̍ ma̍āŋndo̍ chōo̍, kɛ̍ 
ndu̍yɛ̍, mā lo̍o̍nu̍ŋ māā chāa̍ŋ nūm wa̍nā la̍a̍la᷄ŋndo̍ chō a̍ kɔ̄l nūm ta̍mbɛ̍i̍yo̍ le̍ 
nyɛ̄ ŋ̄ tōsa̍ a̍ ndu̍ wo̍, 

24mɛ̄ɛ̍ mɛ̍i̍ yɔ̍ sa̍lā kōŋ o̍ ma̍āŋndo̍ hɔ̄lndɔ̄ lo̍ŋ, mā mi̍i̍ŋgu̍ nāa̍ chāa̍ŋ nūm ko̍ŋ 
chūā mī lā kɔ̍ to̍ōsi̍āŋ tɛ̍ɛ̄ŋ. Tē lā tōōsi̍āŋ tɛ̍ɛ̄ŋ pɛ̍, a̍ hu̍ŋ so̍lī ni᷅ŋ sa̍lāa̍ o̍ Mɛ̄lɛ̄ka̍ 
lo̍.” 

25Mi̍ Chi̍i̍sū si̍lā vɛ̄lɛ̄ āā, “Tē a̍ to̍sa̍l wāŋndo̍ sūɛ̍i̍ wɔ̍ɔ̍ŋnde̍ pɛ̍, mbō chɛ᷄ŋ le̍ kɔ̄la̍ŋ 
se̍ī nūmndo̍ bīyɔ̄ɔ̍, di̍mu̍l ndu̍ mī lā tōōsi̍āŋ tɛ̍ɛ̄ŋ lɔ̍ɔ̍ o̍ ku̍e̍ wɔ̍ a̍ nūm o̍ māsāa̍ lo̍ 
le̍ wo̍. Tē a̍ to̍sa̍ le̍nde̍ le̍, mɛ̄ɛ̍ ō chō lākɔ̄ se̍ī nūmndo̍ bīyɔ̄ɔ̄. Tē ō bīī yɛ̄ se̍ī 
nūmndo̍ pɛ̍, māsāa̍ dīmu̍l pōli̍si̍i̍ya̍ ā dɔ̄ū nu̍m chīɛ̄ī ni̍ŋ. 

26Mi̍ di̍mu̍l nu̍m, tē ā dɔ̄ū yɛ̄ nu̍m chīɛ̄ī ni̍ŋ pɛ̍, lo̍ŋ ŋ̄ lō ni̍ ā so̍lī nu̍m te̍. Mɛ̄ɛ̍ mā 
chi̍i̍ nyɛ̄ o̍ nyɛ̄ nda̍ kēlū nu̍m chōo̍ pa̍a̍wā, mālāŋ nda̍ sōlī nu̍m.” 

Chii̍s̍ū sil̍a̍ a̍ sūūndāa̍ o̍kɔɔ̄̄ 
27Mi̍ Chi̍i̍sū hi̍a̍ū lāchī a̍ wāŋnda̍ pɛ̄ɛ̄kōo̍. Mbo̍ sīlā nda̍ āā, “Ā dīmu̍l nya̍ āā, ‘Wānā 
su̍u̍ndā a̍ la̍nɔ̍ pi̍la̍ kɛ̄lɛ̄ŋgāā pɔ̍nɔ̍ pi̍la̍ le̍.’ 

28Kɛ̍, ya̍ ya̍, I̍ cho̍ nya̍ ni̍ko̍ di̍mūllo̍ māā ō cho̍ wɔ̍ su̍u̍ndāa̍ le̍, kɛ̍, wānā o̍ wānā a̍ 
to̍fa̍ wānā la̍nɔ̍ɔ̍ pɛ̍, mbō lo̍ o̍ ko̍ŋ kɔ̍ɔ̍lī, mā de̍l kɔ̄l le̍ hīni̍la̍ŋ a̍ ndu̍ pɛ̍, mɛ̄ɛ̍ sāwa̍ 
di̍mi̍ māā wānā su̍u̍ndā a̍ la̍nɔ̍ pi̍la̍ le̍ wo̍, mɛ̄ɛ̍ a̍ chi̍i̍ ndu̍ tɛ̄ɛ̄mbūū o̍ kɔ̄l ni᷄ŋ.” 

29Mi̍ Chi̍i̍sū lo᷅ lo̍ŋ mbo̍ yɔ̄ŋgū sīlāa̍ o̍ lētāle̍ ni᷄ŋ āā, “Le̍la̍ŋ, tē hɔ̄ltē nūmnde̍ŋ lē 
wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, mɛ̄ɛ̍ ka̍la̍ le̍ŋ mā vīōū. Kāni̍ fu̍u̍le̍, ō bɛ̄nda̍ mā 
fu̍la̍ hɔ̄lte̍ŋ mbo̍ hīāū dīāllūŋ nūmndo̍ŋ wāa̍ ŋ̄ chīīŋīāā kpo̍u̍, kɛ̍ ndu̍yɛ̍, mā hu̍ŋ 
kɔ᷅ o̍ fo̍ndāŋ nyɛ̄ pālāa̍ nāa̍ Mɛ̄lɛ̄ka̍ dūāū wa̍nāā yɔ̄ŋ wɔ̄ɔ̍ŋnda̍ wa̍. 

30Ndu̍yɛ̍, tē bā nūmndo̍ wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, ki̍o̍lu̍ ndu̍ kpa̍li̍ mā 
vīōū. Kāni̍ fu̍u̍le̍, ō bɛ̄ndā mā fu̍la̍ bāa̍ ō pīlɛ̍ mbo̍ hīāū a̍ dīāllūŋ nūmndo̍ŋ wāa̍ ŋ̄ 
chīīŋīāā, kɛ̍ ndu̍yɛ̍, mā hu̍ŋ kɔ᷅ o̍ fo̍ndāŋ nyɛ̄ pālāa̍ nāa̍ Mɛ̄lɛ̄ka̍ dūāū ni̍ŋ wa̍nāā 
yɔ̄ŋ wɔ̄ɔ̍ŋnda̍ wa̍.” 

Chii̍s̍ū sil̍a̍ a̍ la̍nɔɔ̍ ̍kīɔɔ̍ ̍o̍kɔɔ̄̄ 
(Māa̍ti̍u̍ 19:9; Ma̍kī 10:11-12; Lu̍kū 16:18) 

31Mi̍ Chi̍i̍sū hi̍a̍ū lāchī a̍ sūɛ̍i̍ āā, “Ā dīmu̍l vɛ̄lɛ̄ wāŋnda̍ āā, ‘Tē wāŋndo̍ ō kɛ̄ɛ̍ pɛ̍ 
la̍a̍ ndɔ̄, māā ō ke̍ chu̍ā kōŋ yāu̍ ba̍ŋa᷄ŋndo̍, o̍ chɔ᷅m māā chūa̍a̍ cho̍ lɛ̍ la̍a̍ ndɔ̄ le̍ 
wo̍.’ 

32Kɛ̍ ndu̍yɛ̍, ya̍ ya̍, I̍ cho̍ nya̍ dīmūllo̍ māā mɛ̄ɛ̍ mbō wa̍ le̍ sūūndāa̍, kɛ̍, wānā o̍ 
wānā, a̍ kɛ̍ɛ̍ la̍a̍ nu̍m le̍ sa̍bū chēle̍ŋ pɛ̍, mbō lo̍ o̍ ko̍ŋ mī chūā kōŋ ō cha᷄l wānā 
pɔ̍nɔ̍ che᷅le̍ŋ o̍ bā pɛ̍, mɛ̄ɛ̍ nu᷄m kɛ̍ɛ̍ ko̍ŋ ndu̍ wo̍, mɛ̄ɛ̍ nu᷄m to̍sa̍ ni̍ mi̍ chūā kōŋ 
tɛ̄ɛ̄mbūū sāwa̍ di̍mi̍ māā wānā su̍u̍ndā a̍ pɔ̍nɔ̍ pi̍la̍ le̍ wo̍. Ndu̍yɛ̍, wānā pɔ̍nɔ̍ chu̍ā 
wa̍nā la̍nɔ̍ nda̍ kɛ̄ɛ̍ ko̍ŋ ndo̍ wo̍, ndu̍ bɛ̍ɛ̍ mɛ̄ɛ̍ ō tɛ̄ɛ̄mbu̍u̍ sāwa̍ di̍mi̍ māā wānā 
su̍u̍ndā a̍ la̍nɔ̍ pi̍la̍ le̍ wo̍.” 

Chii̍s̍ū sil̍a̍ a̍ tīōŋnɔŋ᷄ndo̍ o̍kɔɔ̄ ̄
33Mi̍ Chi̍i̍sū hi̍a̍ū lāchī a̍ wāŋnda̍ pɛ̄ɛ̄kōo̍. Mbo̍ dīmī āā, “Lā tūēī vɛ̄lɛ̄ ma̍ pɛ̄ɛ̄kū 
na̍a̍ Chu̍ūwa̍ fi̍nyāā nāā ma̍māa̍ āā, ‘Būŋgɛ̄ī ŋ̄ chu̍a̍ ma̍ tīāŋnu᷄ŋ o̍ Māsānɔ̄ɔ̍ Mɛ̄lɛ̄ka̍ 
lo̍ ve̍, tɛ̍ɛ̍mbūū būŋgɛ̄ī kēŋ te̍. To̍sa̍ nyɛ᷅ ŋ̄ chu̍a̍ ko̍ŋ bu̍ŋgɛ̄i̍ o̍ Māsānɔ̄ɔ̍ Mɛ̄lɛ̄ka̍ lo̍ 
wo̍.’ 

34Kɛ̍, ya̍ ya̍, I̍ cho̍ nya̍ dīmūllo̍ māā wānā wa̍ būŋgɛ̄i̍ chūa̍a̍ le̍ īsɔ̄ɔ̍ o̍ īsɔ̄ɔ̍ to̍sā pɛ̍, 
ti̍a̍ŋnu᷄ŋ kpo̍so̍ŋ te̍. Ti̍a̍nu᷄ŋ o̍ fo̍nda᷄ŋ Mɛ̄lɛ̄ka̍a̍ le̍. Kāni̍ fu̍u̍le̍, lo̍ŋ Mɛ̄lɛ̄ka̍ kpe̍ŋgbe̍i̍ 
ndɔ̍ lēmāsāa̍ chō ni̍. 

35Ti̍a̍nu᷄ŋ o̍ chi̍e̍ēŋndo̍ le̍. Kāni̍ fu̍u̍le̍, chi̍e̍ēŋndo̍ chō māchūāā māā fo̍ndāŋ ndɔ̄ 
ha̍ndāā ŋ̄pēlū. Ti̍a̍nu᷄ŋ o̍ Chūlu̍sɛ̄lɛ̄m te̍. Kāni̍ fu̍u̍le̍, Mɛ̄lɛ̄ka̍ o̍ cho̍ māsā bɛ̍ndōo̍ 
wo̍, chi̍e̍e̍ ndɔ̄ɔ̍ cho̍ ko̍ŋ ni̍. 

36Ndu̍yɛ̍, wānā ti̍a̍nu᷄ŋ bɛ̍ɛ̍ o̍ bōllē nūmnde̍ nūm pi̍la̍ le̍ŋ te̍. Kāni̍ fu̍u̍le̍, yīīŋnde̍ 
nu̍m o̍ lēbōl, tē ī hūmbū i̍ cho̍ ni̍, lē pīlɛ̍ bɛ̍ɛ̍ a̍ nɔ̍lā le̍ŋ sīīŋgūū lē tīŋī le̍, kɛ̄lɛ̄ŋgāā 
tē ī tīŋī i̍ cho̍ ni̍, lē pīlɛ̍ bɛ̍ɛ̍, a̍ nɔ̍la̍ le̍ŋ sīīŋgūū lē hūmbū le̍. 

37Le̍la̍ŋ, lā ti̍a̍nu᷄ŋ te̍. Wānā wa̍ sūɛ̍i̍ to̍sā pɛ̍ a̍ di̍mi̍ āā, ‘I̍ cho̍ he̍ī ndo̍ō to̍sā.’ Tē a̍ 
ve̍ to̍sā le̍, a̍ di̍mi̍ āā, ‘I̍ cho̍ he̍ī to̍sā le̍.’ Nyɛ̄ o̍ nyɛ̄ chēle̍ŋ a̍ ha̍ndu̍ lēchōo̍ pɛ̍, mɛ̄ɛ̍ 
Māsa̍ Nyi̍nāā Wɔ̄ɔ̍ŋnda̍ ō nda̍ vēēlū vɛ̍lɛ̄ āā, Wānā Wɔ̍ɔ̍ŋndo̍ wo̍, mɛ̄ɛ̍ ndu̍ dɔ̍ū 
nu̍m dīōmndā lāŋ o̍ sōndō ni̍.” 

Chii̍s̍ū sil̍a̍ a̍ māa̍ mīŋgīo̍o̍ o̍kɔɔ̄ ̄
(Lu̍kū 6:29-30) 

38Mi̍ Chi̍i̍sū hi̍a̍ū lāchī a̍ wāŋnda̍ pɛ̄ɛ̄kōo̍. Mbo̍ dīmūl nda̍ āā, “Lā tūēī māā na̍a̍ 
Chu̍ūwa̍ ma̍ pɛ̄ɛ̄kū fi̍nyāā nāā ma̍māa̍ āā, ‘Tē wāŋndo̍ pɛ̄l chāa̍ŋ ndɔ̍ hɔ̄lte̍ŋ pɛ̍, 
ndu̍ bɛ̍ɛ̍ lā pīɔ̍l ndu̍ hɔ̄lte̍ŋ. Tē wāŋndo̍ bɛ̄ŋi̍ chāa̍ŋ ndɔ̍ chīŋnde̍ pɛ̍, ndu̍ bɛ̍ɛ̍ lā 
bɛ̄ŋi̍ ndu̍ chīŋnde̍.’ 

39Kɛ̍, ya̍ ya̍, I̍ cho̍ nya̍ dīmūllo̍ māā tē wāŋndo̍ tōsa̍l nu̍m sūɛ̍i̍ wɔ̍ɔ̍ŋnde̍ pɛ̍, mi̍ŋgūl 
ndu̍ māa̍ le̍. Ndu̍yɛ̍, tē wāŋndo̍ lɔ̄ɔ̄ nu̍m kpa᷅ŋnde̍ pɛ̍, ma̍l ndu̍ ō lɔ̄ɔ̍ vɛ̍lɛ̄ ī pīlɛ̍ī. 

40Tē wāŋndo̍ bīī se̍ī nūmndo̍ o̍ māsāa̍ lo̍ pɛ̍ le̍ mbō bīī dōmā nu̍mndo̍ o̍ nɔ̍ ba̍ā 
bɔ̄ɔ̍ le̍ wo̍ pɛ̍, mɔ̍sɔ̍ŋa̍ ndu̍ kē a̍ o̍ hi̍o̍ū bɛ̍ɛ̍ ko̍ŋ ba̍ā wo̍ fa̍ū. 

41Ndu̍yɛ̍, tē so̍vɛ̄i̍nɔ̍ɔ̍ dīmi̍ pɛ̍ māā mɛ̄ɛ̍ mā chu̍a̍ wōlɔ̄ɔ̄lā ndɔ̄la̍ŋ mā li̍i̍la̍ ndu̍ a̍ 
la̍ŋ mī lā kūɛ̄ le̍ ti᷅ŋndo̍ ō pīlɛ̍, kɔ̍ a̍ la̍ŋ le̍ ti᷅ŋnda̍ŋ lā tīɔ̍ɔ̍ŋ. 

42Tē wāŋndo̍ hāu̍ bā pɛ̍ mbō pīɛ̍i̍ nu̍m nyɔ̄ɔ̍, ke̍ ndu̍. Ndu̍yɛ̍, tē wāŋndo̍ nyūna̍ 
nu̍m le̍ kūo̍o̍ pɛ̍, ke̍ ndu̍.” 

Chii̍s̍ū pɛɛ̍k̍u̍ a̍ ya̍a̍mɔɔ̍w̍a̍ kāālāa̍ o̍kɔɔ̄̄ 
(Lu̍kū 6:27-28, 32-36) 

43O̍ ko̍ŋ kɔ̍ɔ̍lī, mi̍ Chi̍i̍sū pɛ̍ɛ̍kū wāŋnda̍ āā, “Lā tūēī ma̍ dīmūl na̍a̍ Chu̍ūwa̍ fi̍nyāā 
nāā ma̍māa̍ āā, ‘Lā kāāla̍ wa̍nāa̍ ka̍a̍la̍ nya̍ wa̍, kɛ̍, mī lā tu᷄l wānāa̍ tu̍l nya̍ lēyɛ̄ 
wa̍ lēyɛ̄.’ 

44Kɛ̍, ya̍ ya̍, I̍ cho̍ nya̍ dīmūllo̍ māā lā kāāla̍ wa̍nāa̍ tu̍l nya̍ lēyɛ̄ wa̍. Ndu̍yɛ̍, mī lā 
pīɛ̍i̍ Mɛ̍lɛ̄ka̍ le̍ mbō dɔ̄ū wānāa̍ tu̍sī nya̍ nyɛ̄ pālāa̍ chōo̍ wa̍ sa̍lā. 

45Lā tōsa̍ he̍ī le̍ mī lā nɔ̄ ka̍a̍ māā chūāūwāā Mɛ̄lɛ̄ka̍, ndu̍ yɔ̍nūŋ māā fi̍nyā nyā o̍ 
cho̍ o̍ fo̍ndāŋ ndɔ̄ɔ̍ wo̍ ni̍. Kāni̍ fo̍ndōle̍, Mɛ̄lɛ̄ka̍ ndu̍ ndu̍, ō wa̍ wa̍nā kɛ̍ndɛ̄, o̍ wa̍ 
wa̍nā wɔ̍ɔ̍ŋ, nda̍ fa̍ū yɔ̄ŋgōo̍ nda̍ pāa̍le̍ŋ. Ndu̍yɛ̍, wānāa̍ to̍sā to᷅nya̍a̍ wa̍ ni̍, a̍ 
wānāa̍ to̍sā dɛ̍nɛ̍ wɔ̍ɔ̍ŋndo̍ wa̍, mbō yɔ̄ŋgu̍ pīɔ̍ɔ̍ le̍ nda̍ kpo̍u̍. 

46Tē ō wa̍ pɛ̍ māā wānāa̍ ka̍a̍la̍ nu̍m nda̍ māā nda̍ ko̍ ŋ̄ kāālā ni̍, mɛ̄ɛ̍ Mɛ̄lɛ̄ka̍ 
pa̍a̍wā nu̍m le̍ ko̍ŋ te̍. Kāni̍ fu̍u̍le̍, kɔ̍sɔ̄ŋnda̍ bɛ̍ɛ̍ ā tōsā le̍nde̍. 

47Ndu̍yɛ̍, tē ō wa̍ pɛ̍ māā nāa̍ ndi̍a̍a̍mɔ̍ɔ̍wa̍a̍ nu̍mnda̍ chūā ko̍ni̍ ŋ̄ yāā na̍āŋa᷅ndo̍ 
ni̍, mɛ̄ɛ̍ a̍ to̍sa̍ wɔ̍ nyɛ᷅ mbō hīōū chāāŋnda̍ le̍. Kāni̍ fu̍u̍le̍, wānāa̍ la̍a̍la̍ŋ a̍ Mɛ̄lɛ̄ka̍ 
le̍ wa̍ bɛ̍ɛ̍ ā tōsā ke̍ŋ. 

48Le̍la̍ŋ, nya̍ nya̍, lā wa̍ a̍ bɛ̍ndāā o̍ nɛ̄ī o̍ nɛ̄ī ni̍ŋ mɛ̄ɛ̍ Mɛ̄lɛ̄ka̍ Fi̍nyā nyā o̍ cho̍ 
ɛ̄chɛ̍nɛ̄ wo̍ chō ō bɛ̄ndāā o̍ nɛ̄ī o̍ nɛ̄ī ni̍ŋ yɛ̍.” 

Māa̍ti̍u̍ 6 

Chii̍s̍ū pɛɛ̍k̍u̍ a̍ wānāā tāmbɛi̍y̍a̍ mālāa̍ o̍kɔɔ̄̄ 
1Mi̍ Chi̍i̍sū hi̍a̍ū lāchī a̍ pɛ̄ɛ̄kōo̍ āā, “Sɔ̄ɔ̍ŋ nya̍ tōsā le̍ chō nya̍ chō wānāa̍ Mɛ̄lɛ̄ka̍a̍ 
wo̍ŋ, lā mānda̍ŋ a̍ mɛ̄ɛ̍ nya̍ tōsā mu̍ŋ yɛ̍. Lā to̍sā mu̍ŋ le̍ hāli̍ kpe̍ŋ mī wāŋnda̍ 
chē nya̍ le̍. Kāni̍ fo̍ndōle̍, tē lā tōsa̍ mu̍ŋ le̍ hāli̍ kpe̍ŋ mī wāŋnda̍ chē pɛ̍, mɛ̄ɛ̍ 
Mɛ̄lɛ̄ka̍ Fi̍nyā nyā o̍ cho̍ o̍ fo̍ndāŋ ndɔ̄ɔ̍ wo̍, ō ke᷅ lɛ̍ nya̍ nyɛ̄ le̍ mu̍ŋ tōsāa̍ le̍. 

2“Le̍la̍ŋ, te̍le̍ŋ o̍ te̍le̍ŋ tē a̍ wa̍ wānāā tāmbɛ̍i̍ya̍ kɛ̄ndɛ̄i̍ tōsāllo̍ pɛ̍, to̍sā fɛ̍ɛ̍ŋ mī 
wāŋnda̍ kpo̍u̍ a̍ si̍na̍ mɛ̄ɛ̍ wānāā sōndō yēēlɛ̍i̍ya̍ ā tōsā yɛ̍ le̍. Kāni̍ fo̍ndōle̍, nda̍ 
nda̍, tē ā wa̍ wānāā tāmbɛ̍i̍ya̍ kɛ̄ndɛ̄i̍ tōsāllo̍ pɛ̍, o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍la̍ŋ 
ni᷄ŋ a̍ nāa̍ fāŋgāa̍ wā wa̍, lo̍ŋ nda̍ tōsāl nda̍ kɛ̄ndɛ̄i̍ ni̍ le̍ mī wāŋnda̍ chē nda̍ mā 

chāndu̍ nda̍. Mī di̍mu̍l nya̍, wānāā wāā le̍nde̍ wa̍, nda̍ nda̍ chīi̍ pāāwāa̍ o̍ nda̍a̍ 
sɔ̄lā. 

3Le̍la̍ŋ, tē lā wa̍ wānāā tāmbɛ̍i̍ya̍ kɛ̄ndɛ̄i̍ tōsāllo̍ pɛ̍, lā to̍sā mī wānā si̍na̍ le̍. Chāa̍ŋ 
nu᷄m ŋ̄ hīni̍ kɔ̄llo̍ bɛ̍ɛ̍, to̍sā mbō sīna̍ le̍. 

4Tē a̍ to̍sa̍ ndi̍ pɛ̍ sɔ̍ɔ̍ sɔ̍ɔ̍, mɛ̄ɛ̍ Mɛ̄lɛ̄ka̍ Fi̍nyā nūm o̍ si̍nā ho̍ō sɔ̄ɔ̍ŋ wāŋnda̍ tōsā o̍ 
sɔ̍ɔ̍ sɔ̍ɔ̍ wo̍ ni᷄ŋ ndo̍ŋ ndo̍, ndu̍ nɔ̍lā mbō ke̍ nu̍m nyɛ̄ kɛ̄ndɛ̄ le̍ ke̍ŋ.” 

Chii̍s̍ū pɛɛ̍k̍u̍ wāŋnda̍ mɛɛ̄ ̍nda̍ pīɛī̄ Mɛl̍ɛk̄a̍ yɛ ̍
(Lu̍kū 11:2-4) 

5Mi̍ Chi̍i̍sū pɛ̍ɛ̍kū wāŋnda̍ āā, “Tē lā wa̍ Mɛ̄lɛ̄ka̍ pīɛ̄īyo̍ pɛ̍, lā to̍sā mɛ̄ɛ̍ wānāā 
sōndō yēēlɛ̍i̍ya̍ ā tōsā yɛ̍ le̍. Kāni̍ fu̍u̍le̍, nda̍ nda̍, ā wa̍ Mɛ̄lɛ̄ka̍ pīɛ̄īyo̍ pɛ̍, o̍ chīɛ̄īlā 
Chu̍ūwa̍ pīɛ̄ī Mɛ̍lɛ̄ka̍la̍ŋ a̍ nāa̍ wāŋnda̍ nɔ̄lā mā chē nda̍ wa̍, lo̍ŋ nda̍ hɛ̄nāŋ si̍si̍la̍ŋ 
ni̍. Kāni̍ fo̍ndōle̍, ā hɛ̄nāŋ mī wāŋnda̍ wa̍ nda̍ chɔ̄ɔ̍. Mī di̍mu̍l nya̍ tōnya̍a̍, nda̍ nda̍ 
chīi̍ pāāwāa̍ o̍ nda̍a̍ sɔ̄lā. 

6Le̍la̍ŋ, wānā wa̍ Mɛ̄lɛ̄ka̍ pīɛ̄īyo̍ pɛ̍, lu̍ɛ̍i̍ o̍ nūmndo̍ chi̍ɛ̍ī ni̍ŋ nu᷄m pīlɛ̍ kpe̍ mā pi̍ɛ̍i̍ 
Mɛ̄lɛ̄ka̍ Fi̍nyā nūm ō wāna̍ chi̍e̍e̍ cho̍ ho̍ō chɔ̄ le̍ wo̍. Tē a̍ to̍sa̍ le̍nde̍ pɛ̍, Mɛ̄lɛ̄ka̍ 
Fi̍nyā nūm o̍ si̍nā sɔ̍ɔ̍ŋ sɔ̍ɔ̍ sɔ̍ɔ̍ wo̍ŋ ndo̍ ō ke̍ nu̍m nyɛ̄ kɛ̄ndɛ̄ le̍ ko̍ŋ. 

7“Tē lā wa̍ Mɛ̄lɛ̄ka̍ pīɛ̄īyo̍ pɛ̍, lā di̍mī dīōmnda̍ŋ le̍ dīmīo̍o̍ le̍ŋ, mɛ̄ɛ̍ wānāa̍ cho̍ a̍ 
Chu̍ū le̍ wa̍ ā tōsā yɛ̍ le̍. Kāni̍ fo̍ndōle̍, nda̍ nda̍ yīya̍ŋ māā tē ā sōō pɛ̍ di̍ōmnda̍ŋ 
ta̍u̍ ta̍u̍ o̍ pīɛ̄īle̍ŋ ni᷄ŋ, mɛ̄ɛ̍ Mɛ̄lɛ̄ka̍ mūli̍ pīɛ̄īlē ndāle̍ŋ le̍ ko̍ŋ. 

8Le̍la̍ŋ, lā chu̍ā ka̍ā ndāa̍ le̍. Mɛ̄lɛ̄ka̍ Fi̍nyā nyā ndu̍ si̍nā nyɛ᷅ o̍ nyɛ̄ nya̍ hāu̍ bā le̍ 
ndu̍ lɔ̍ɔ̍pa̍ bɛ̍ɛ̍ nya̍ nyūnā ndu̍. 

9Tē lā wa̍ Mɛ̄lɛ̄ka̍ pīɛ̄īyo̍ pɛ̍, lā dīmi̍ nu̍a̍ā āā, ‘Mɛ̄lɛ̄ka̍ Fi̍nyā nāa̍, nu᷄m cho̍ ho̍ō 
ɛ̄chɛ̍nɛ̄ wo̍, 

ŋ̄ chō nu̍m pīɛ̄īyo̍ māā wāŋnda̍ ā ke̍ nu̍m bɛ̄ɛ̄le̍ŋ māā nūm kpe̍e̍kpe̍i̍ cho̍ Mɛ̄lɛ̄ka̍ 
ni̍. 

10Wa̍ ni̍ko̍ ma̍sāa̍ ŋ̄wāŋndā chīe̍e̍ cho̍o̍ kpo̍u̍. To̍sa̍ a̍ sa̍bū māā wāŋnda̍ kpo̍u̍ o̍ 
chi̍e̍ēŋndo̍ chōo̍ ā tōsa̍ nyɛ᷅ ŋ̄ hɛ̄na̍ŋ ndo̍, mɛ̄ɛ̍ nyɛ̄ ŋ̄ hɛ̄na̍ŋ ndo̍ ō tōsa̍ŋ ɛ̄chɛ̍nɛ̄ 
yɛ̍. 

11To̍sa̍ a̍ sa̍bū mī ŋ̄ sɔ̄la̍ nyɛ̄ dīāā na̍a̍ ŋ̄ dīā pa̍a̍le̍ hāūle᷅ŋ ndo̍. 

12Ma̍l na̍a̍ le̍ yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ, mɛ̄ɛ̍ na̍a̍ ŋ̄ māl wānāa̍ to̍sāl na̍a̍ ŋ̄ 
wɔ̄ɔ̍ŋndo̍ŋ nda̍ yɛ̍. 

13To̍sa̍ a̍ sa̍bū tɔ̄ɔ̄nda᷄ŋ ka̍lā ko̍māl na̍a̍ mī ŋ̄ tōsa̍ yɔ̄ŋ wɔ̄ɔ̍ŋndo̍ le̍. Ma̍nda̍ na̍a̍ 
yɔ̄ŋi̍ Māsa̍ Nyi̍nāā Wɔ̄ɔ̍ŋnda̍ ō tīu̍ na̍a̍ bā.’ ” 

14Mi̍ Chi̍i̍sū hi̍a̍ū lāchī a̍ sūɛ̍i̍ āā, “Tē lā ma᷄l wāŋnda̍ le̍ sɔ̄ɔ̍ŋ wɔ̍ɔ̍ŋ nda̍ tōsa̍l nya̍ 
wo̍ŋ pɛ̍, Mɛ̄lɛ̄ka̍ Fi̍nyā nyā o̍ cho̍ o̍ fo̍ndāŋ ndɔ̄ɔ̍ wo̍, ndu̍ bɛ̍ɛ̍ ō ma᷄l nya̍ le̍ yɔ̄ŋndā 
wɔ̄ɔ̍ŋndā nya̍ tōsa̍ la̍ŋ. 

15Kɛ̍ ndu̍yɛ̍, tē lā kɛ̄ɛ̍ le̍ wāŋnda̍ mālɔ̄ɔ̄ le̍ sɔ̄ɔ̍ŋ wɔ̍ɔ̍ŋ nda̍ tōsa̍l nya̍ wo̍ŋ pɛ̍, mɛ̄ɛ̍ 
Mɛ̄lɛ̄ka̍ Fi̍nyā nyā bɛ̍ɛ̍ ō me᷅l nya̍ le̍ yɔ̄ŋndā wɔ̄ɔ̍ŋndā nya̍ tōsa̍ la̍ŋ kpo̍so̍ŋ te̍.” 

Pɛɛ̄k̄ōo̍ a̍ mɛɛ̄ ̍wānā bii̍̄ su᷅mndo̍ yɛ ̍
16“Tē lā wa̍ o̍ su᷅mndo̍ ni᷄ŋ pɛ̍, lā yi̍ī hɔ̄lla̍ mɛ̄ɛ̍ wānāā sōndōlā yēēlɛ̍i̍ya̍ ā tōsā yɛ̍ 
le̍. Kāni̍ fo̍ndōle̍, nda̍ nda̍, tē ā wa̍ o̍ su᷅mndo̍ ni᷄ŋ pɛ̍, ā bīī ā tōsa̍ hɔ̄lla̍ mɛ̄ɛ̍ nyɛ̄ wā 
wānā nɛ̍ī le̍ hāli̍ kpe̍ŋ mī wāŋnda̍ sīna̍ māā ā chō o̍ su᷅mndo̍ ni᷄ŋ. Mī di̍mu̍l nya̍ 
tōnya̍a̍, wānāa̍ to̍sā le̍nde̍ wa̍, nda̍ chīi̍ pāāwāa̍ o̍ nda̍a̍ sɔ̄lā. 

17Kɛ̍ nya̍ nya̍, tē lā wa̍ o̍ su᷅mndo̍ ni᷄ŋ pɛ̍, lā pūlu̍ hɔ᷅lla̍ fo̍ mī lā sāāndi̍a̍a̍ yīīŋnde̍ 
nyɛ̄ kɛ̄ndɛ̍ī. 

18O̍ ko̍ŋ, wānā o̍ wānā che᷅le̍ŋ si̍nā māā lā chō o̍ su᷅m ni᷄ŋ te̍, mɛ̄ɛ̍ Mɛ̄lɛ̄ka̍ Fi̍nyā 
nyā ō wānā o̍ wānā cho̍ ho̍ō chɔ̄ le̍ wo̍. Tē lā tōsa̍ le̍nde̍ pɛ̍, mɛ̄ɛ̍ Mɛ̄lɛ̄ka̍ Fi̍nyā 
nyā o̍ si̍nā ho̍ō sɔ̄ɔ̍ŋ wāŋnda̍ to̍sā o̍ sɔ̍ɔ̍ sɔ̍ɔ̍ wo̍ ni᷄ŋ ndo̍ŋ ndo̍, ndu̍ nɔ̍lā mbō ke̍ 
nya̍ nyɛ̄ kɛ̄ndɛ̄ kɛ̍ndɛ̄.” 

Chii̍s̍ū pɛɛ̍k̍u̍ a̍ sūllo̍ chūūŋgīa̍a̍ ɛc̄hɛn̍ɛ ̄o̍kɔɔ̄ ̄
(Lu̍kū 12:33-34) 

19Mi̍ Chi̍i̍sū pɛ̍ɛ̍kū wāŋnda̍ āā, “Lā chu̍u̍ŋgīāā nyɛ̄m sūla᷄ŋ chi̍e̍ēŋ na̍nu᷄ŋ te̍. Kāni̍ 
fo̍ndōle̍, nyɛ̄m sūla᷄ŋ chi̍e̍ēŋ na̍nu᷄ŋ, mu̍ŋ mu̍ŋ mī ŋ̄ sɔ̄wa̍, ndu̍yɛ̍, kāāŋgūa̍a̍ nɔ̄lā 
mā tɛ̄ɛ̄mbu̍u̍ mu̍ŋ. O̍ ko̍ŋ kɔ̍ɔ̍lī, vīīya̍ nɔ̄lā mā pɛ̄l chīɛ̄īyo̍ mā lūɛ̄ī mā chīīmbu̍u̍. 

20Nyɛ̄m sūla᷄ŋ ɛ̄chɛ̍nɛ̄, mu̍ŋ nya̍ chūūŋgi̍a̍a̍ ni̍. Kāni̍, lo̍ŋ ndu̍ ndu̍, nyɛ̄m nūmndo̍ŋ 
ŋ̄ sɔ̍wā le̍, kāāŋgūāā tɛ̍ɛ̍mbūū le̍, ndu̍yɛ̍, vīyāā lu̍e̍ī mā chīīmbu̍u̍ le̍. 

21Nāa̍ wāŋndo̍ kɛ̄sī nyɛ᷅m ndɔ᷄ŋ ba̍ā kāla᷄ŋ nda̍, lo̍ŋ ko̍ni̍ kɔ̄l ndɔ̄ɔ̍ wā ni̍.” 

Hɔl̄ta̍ŋ lā chō māchūāā māā la̍mbūi ̍
(Lu̍kū 11:34-36) 

22“Hɔ̄ltā ŋ̄ nɔ̄ la̍ŋ lā chō māchūāā la̍mbūi̍yo̍ le̍ dīāllūŋ nūmndo̍ŋ. Le̍la̍ŋ, tē hɔ̄ltā 
nūmnda̍ŋ lā chō nyɛ̄ kɛ̄ndɛ̍ī pɛ̍, ŋ̄ tēŋgāā wa̍ke̍e̍ dīāllūŋ nūmndo̍ŋ kpo̍u̍ ŋ̄ wa᷅ 
le̍ni̍ŋ a̍ nyɛ̄ wa̍wo̍ŋndo̍ ni̍. 

23Kɛ̍, tē hɔ̄ltā nūmnda̍ŋ lā cho̍ la̍ kɛ̍ndɛ̄ le̍, dīāllūŋ nūmndo̍ŋ fa̍ū o̍ nyūmnda̍ŋ ni᷄ŋ 
kpi᷅ŋgbi̍ ŋ̍ wa᷅ ni̍. Ndu̍yɛ̍, tē ō wa̍ pɛ̍ māā nyɛ̄ wa̍wo̍ŋ nɔ̍ le̍ wāa̍ o̍ dīāllūŋ nūmndo̍ŋ 
ni᷄ŋ ndo̍ mbō sīmnu᷄ŋ ma̍nyu̍m pɛ̍, mɛ̄ɛ̍ nyūmmā kāla᷄ŋ mā wā bɔ̍ɔ̍ kpi᷅ŋgbi̍ 
bɛ̍ndū.” 

Lā la̍ndu᷄ŋ kɔl̍ le̍ nyɛ ̄dīa̍a̍ a̍ nyɛ ̄chūɛɛ̄n̄a᷄ŋndo̍ le̍ 
(Lu̍kū 16:13; 12:22-31) 

24“Bu̍ɛ̍ī o̍ bu̍ɛ̍ī cho̍ mbō wa̍ le̍ ma̍sāā ŋīɔ̍ɔ̍ŋ te̍. Kāni̍ fu̍u̍le̍, tē ho̍ō o̍ ka̍a̍la̍ ni̍, ō tu᷄l 
ō pīlɔ̍ɔ̄ lēyɛ̄. Tē ho̍ō o̍ di̍i̍ku̍ŋ ni̍, ō di̍i̍kūŋ o̍ pi᷅lɔ̍ɔ̄ le̍. Le̍la̍ŋ, wānā le̍ndūŋ kɔ̍l o̍ nyɛ̄ 
sɔ̄lāa̍, mā nɔ̍la̍ Mɛ̄lɛ̄ka̍ sāāŋgīāl te̍. 

25“Le̍la̍ŋ mī di̍mu̍l nya̍, lā bu̍u̍la᷄ŋ le̍ nyɛ̄ nya̍ dīā wo̍ a̍ nyɛ̄ nya̍ kōl mī lā wa̍ yōōmū 
wo̍ le̍. Ndu̍yɛ̍, lā bu̍u̍la᷄ŋ le̍ nyɛ̄ nya̍ wōūnūŋ ndo̍ le̍. Kāni̍, yōōmū nya̍ nɔ̄ wo̍, ndu̍ 
hi̍o̍ū a̍ nyɛ̄ dīa̍a̍. Ndu̍yɛ̍, dīāllūŋ nya᷄ŋ mu̍ŋ hi̍o̍ū a̍ nyɛ̄ chūɛ̄ɛ̄na᷄ŋndo̍. 

26Lā yīya̍ŋ ndɔ̍ a̍ yōūwa̍ o̍kɔ̄ɔ̄. Yōūwa̍ to̍sā ŋ̍chi̍ɛ̍ɛ̍ le̍, kɛ̄lɛ̄ŋgāā mā nɔ̄ īchīɛ̄ɛ̄ le̍ 
kōūwɔ̄ɔ̄. Ā do̍ū nyɛ̍ dīāā o̍ ko̍nda̍ le̍. Kɛ̍ ndu̍yɛ̍, o̍ ko̍ŋ ni̍ŋ kpo̍u̍, mī Mɛ̄lɛ̄ka̍ Fi̍nyā 
nyā o̍ ke̍ nda̍ nyɛ̄ nda̍ dīā wo̍. Lā hīu̍ yo̍ūwa̍ po̍lo̍ŋ te̍? Nya̍ hi̍o̍ū po̍lo̍ŋ. 

27Ndu̍yɛ̍, ā yɔ᷄ŋ bɛ̍ɛ̍ mī lā būūla̍ŋ le̍ mu᷅ŋ kpo̍u̍, lā nɔ̄lā pa̍ mī lā chɔ̄ɔ̄lu̍ yōōmūlā 
nyāla̍ŋ bɛ̄ndī le̍ pāa̍le̍ŋ lē pīlɛ̍ bɛ̍ɛ̍ kpe̍? Lā nɔ̍lā le̍. 

28“Ɔ̍ɔ̄ le̍ sa̍bū nya̍ būūlāŋ le̍ nyɛ̄ chūɛ̄ɛ̄na᷄ŋndo̍ wo̍? Lā yīya̍ŋ ndɔ̍ a̍ pɔ̄mbīa̍ŋ 
yōndōo̍ ni᷄ŋ mɛ̄ɛ̍ ma̍ na̍ŋ yɛ̍. Mā sa̍a̍ŋgīāā mɛ̄ɛ̍ wāŋndā chīe̍e̍ya̍ sāāŋgīāā yɛ̍ le̍. 
Ndu̍yɛ̍, mā to̍o̍sīāā la̍nyɛ̍ le̍. Kɛ̍, o̍ ko̍ŋ ni̍ŋ kpo̍u̍, lā to̍fa̍ wɔ̍ mɛ̄ɛ̍ ma̍ na̍ŋ yɛ̍. 

29Mī di̍mu̍l nya̍, mi̍ chē bɛ̍ɛ̍ mi̍ Māsāa̍ Sɔ̍lɔ̍mɔ̄ŋ ndu̍ o̍o̍ su᷅l sūllo̍ pi̍la̍, kɛ̍, ndu̍ o̍o̍ 
nɔ̍ nyɛ̍ chūɛ̄ɛ̄na᷄ŋndo̍ mbō fūūlu̍u̍ nāŋɔ̄ɔ̍ mɛ̄ɛ̍ pɔ̄mbīa̍ŋ mā chō yɛ̍ le̍. 

30Lā tōfa̍ wɔ̍ mɛ̄ɛ̍ Mɛ̄lɛ̄ka̍ nɛ̄ŋi̍ bīl fo̍ndōo̍ ho̍ō yɛ̍. Mī bīllo̍ ho̍ō wa̍ yōōmū māā 
hāū. Kɛ̍, dīi̍māndɔ̄ɔ̍ ā lōm ndu̍ o̍ yīŋ. O̍ ko̍ŋ ni̍ŋ kpo̍u̍, mī Mɛ̄lɛ̄ka̍ nɛ̄ŋi̍ ndu̍ nu̍a̍ā 
kpɛ̍. Nāa̍ o̍ to̍sa̍ wɔ̄ a̍ bīllo̍ le̍nde̍, ō nɔ̄lā kpe̍e̍kpe̍i̍ mbō ke̍ nya̍ nyɛ̄ chūɛ̄ɛ̄na᷄ŋndo̍. 
Lā nɔ̍ la̍a̍la᷄ŋ bɔ̍ɔ̍ le̍ ma᷅.” 

31Mi̍ Chi̍i̍sū hi̍a̍ū lāchī a̍ sūɛ̍i̍ āā, “Le̍la̍ŋ, lā wa᷅ o̍ kɔ̄l lānda᷄ŋ ni̍ŋ le̍ nyɛ̄ nya̍ dīā wo̍, 
a̍ nyɛ̄ nya̍ kōl lo̍, a̍ nyɛ̄ nya̍ wōūnūŋ ndo̍ le̍. Lā wa᷅ o̍ kɔ̄l lānda᷄ŋ ni̍ŋ le̍ nyɛ̄m mu᷅ŋ 
te̍. 

32Kāni̍ fu̍u̍le̍, le̍ nyɔ̄ɔ̍ŋ mu᷅ŋ ko̍ni̍ wānāa̍ la̍a̍la̍ŋ te̍ wa̍ ā lāndu̍ŋ kɔ̍l ni̍. Kɛ̍, nya̍ nya̍, 
lā nɔ̍ mī lā wa̍ o̍ kɔ̄l lānda᷄ŋ ni̍ŋ le̍ mu̍ŋ te̍. Kāni̍ fo̍ndōle̍, Mɛ̄lɛ̄ka̍ fi̍nyā nyā ndu̍ 
si̍nā māā lā nɔ̄ le̍ nyɔ̄ɔ̍ŋ mu᷅ŋ sɔ̄lāa̍. 

33Lā lāndu̍ŋ ndɔ̍ fɛ̍lɛ̍ŋ kɔ̍l le̍ mī Mɛ̄lɛ̄ka̍ wa̍ nya̍ chōo̍ ma̍sāa̍ mbō hīōū a̍ nyɛ̄ o̍ nyɛ̄ 
chēle̍ŋ. Ndu̍yɛ̍, mī lā lāndu̍ŋ kɔ̍l le̍ mī lā tōsa̍ nyɛ̄ Mɛ̄lɛ̄ka̍ hɛ̄na̍ŋ nya̍ le̍ tōsāa̍ wo̍. 
O̍ ko̍ŋ kɔ̍ɔ̍lī, nyɔ̄ɔ̍ŋ ŋ̄ tɔ̄ɔ̍ŋ bɛ̍ɛ̍ fa̍ū Mɛ̄lɛ̄ka̍ nɔ̄lā mbō ke̍ nya̍. 

34Le̍la̍ŋ, lā la̍ndu᷄ŋ kɔ̍l le̍ sīɔ̄dīi̍ le̍. Sɔ̄ɔ̍ŋ kɔ̄l lānda᷄ŋndo̍ŋ le̍ sīɔ̄dīi̍ ŋ̄ chō ta̍u̍. Kɛ̍, 
mu̍ŋ mu̍ŋ, ŋ̍ wa̍ le̍ sīɔ̄dīi̍. Lā ha̍ndū sɔ̄ɔ̍ŋ kɔ̄l lānda᷄ŋ cho̍ le̍ sīɔ̄dīi̍ yo̍ŋ o̍ mu᷅ŋ hāū 
cho̍o̍ le̍.” 

Māa̍ti̍u̍ 7 

Chii̍s̍ū sil̍a̍ a̍ wānāa̍ kil̍ūl wāŋnda̍ ya᷅ma̍ŋ nda̍ o̍kɔɔ̄ ̄
(Lu̍kū 6:37-38, 41-42) 

1Mi̍ Chi̍i̍sū si̍lā āā, “Wānā o̍ wānā lā ki̍lūl wānā i̍ya᷅ma̍ le̍. Ko̍ŋ to̍sā ni̍, Mɛ̄lɛ̄ka̍ ki̍lūl 
nya̍ īyāma̍ le̍. 

2Kāni̍ fo̍ndōle̍, mɛ̄ɛ̍ nya̍ kīlūl chāāŋnda̍ yāma̍ŋ yɛ̍, le̍nde̍ ko̍ni̍ Mɛ̄lɛ̄ka̍ kīlūl nya̍ 
yāmɛ̍i̍ ni̍. Ndu̍yɛ̍, dīōmndā nya̍ dīmī o̍ wāŋndo̍ yāmɛ̍i̍ kīlūllo̍ ni᷄ŋ nda̍ŋ, a̍ la̍ŋ ko̍ni̍ 
Mɛ̄lɛ̄ka̍ chō nya̍ yāmɛ̍i̍ kīlūl ni̍. 

3Vɛ᷅ mā bu̍u̍lāŋ a̍ bīlte̍ŋ chāa̍ŋ nu᷄m o̍ lēhɔ̄l, kɛ̍ ndu̍yɛ̍, a̍ bu̍u̍lāŋ a̍ yɔ̄m bɛ̄ndu̍ cho̍ 
nūm pi̍la̍ o̍ lēhɔ̄l lo̍ le̍? 

4Kɛ̄lɛ̄ŋgāā le̍, vɛ̄ɛ̍nɛ̍ ŋ̄ lōōkū yɛ̍ chāa̍ŋ nu᷄m dīmūl āā, ‘Hu̍ŋ I̍ hu᷅l nu̍m bīlte̍ŋ o̍ lēhɔ̄l’ 
nūm pi̍la̍ nɔ̍ pɛ̍ yɔ᷅m bɛ̄ndōo̍ o̍ lēhɔ̄l? 

5Ā chō wāna̍ sōndō yēēlɛ̍i̍ bɛ̍ndū. So̍li̍ wɔ̍ fɛ̍lɛ̍ŋ yɔ᷅m bɛ̄ndu̍ cho̍ nūm pi̍la̍ o̍ lēhɔ̄l 
lo̍. O̍ ko̍ŋ, ā nɔ̄lā mā so̍li̍ bīlte̍ŋ chāa̍ŋ nu᷄m o̍ lēhɔ̄l, kāni̍ fo̍ndōle̍, ā wā ni᷅ŋ chɔ̄ɔ̍ 
nyɛ̄ kɛ̄ndɛ̄ wa̍la̍ŋ.” 

6Mi̍ Chi̍i̍sū si̍lā vɛ̄lɛ̄ o̍ lētāle̍ ni᷄ŋ āā, “Lā ke᷅ tūŋnda̍ nyɛ᷄m cho̍ le̍ wa̍li̍ Mɛ̄lɛ̄ka̍a̍ wo̍ŋ 
te̍. Tē lā ke̍ nda̍ pɛ̍, o̍ ko̍ŋ kɔ̍ɔ̍lī, ā mūlu̍lu̍ŋ nya̍. Ndu̍yɛ̍, lā ke᷅ pēūwa̍ nyɛ̄m nyāŋ 
kɛ̍ndɛ̄ kɛ̍ndɔ᷄ŋ te̍. Tē lā ke̍ nda̍ mu̍ŋ pɛ̍, nīɔ̄ūwo̍ ko̍ni̍ nda̍ nīɔ̄ū mu̍ŋ ni̍.” 

Mɛl̄ɛk̄a̍ nyūnāa̍ le̍ nyɛ ̄na̍a̍ ŋ̄ hāū ba᷅ wo̍ 
(Lu̍kū 11:9-13) 

7“Lā nyūna̍ Mɛ̍lɛ̄ka̍ dīōm le̍ nyɛ̄ nya̍ hāu̍ bā wo̍. Ō nɔ̄lā mbō ke̍ nya̍ ndu̍. Ndu̍yɛ̍, 
lā nūūwa̍, lā chō sɔ̄lā. Lā kūndu̍ di̍o̍o̍, Mɛ̄lɛ̄ka̍ nɔ̄lā mbō kūmbu̍l nya̍. 

8Kāni̍ fo̍ndōle̍, wānā o̍ wānā tē a̍ nyu̍na̍ Mɛ̄lɛ̄ka̍ dīōm le̍ nyɛ̄ ŋ̄ hāu̍ bā wo̍ pɛ̍, ō 
nɔ̄lā mbō ke̍ nu̍m ndu̍. Wānā o̍ wānā a̍ nu̍u̍va̍ pɛ̍, a̍ sɔ̍la̍. Ndu̍yɛ̍, wāna̍ ku̍ndū dīo̍o̍ 
pɛ̍, Mɛ̄lɛ̄ka̍ kūmbu̍l nu̍m. 

9Nya̍ cho̍ fi̍nyāa̍ mi̍ lā nɔ̄ chūāūwa̍ wa̍ ki̍nɛ̍i̍, ɔ̍ɔ̄ wāna̍ cho̍ nya̍ tɛ̄ɛ̄ŋ, tē po̍ ndɔ̄ɔ̍ ō 
pīɛ̍i̍ ndu̍ bēe̍dīi̍yo̍ pɛ̍, ō ke̍ ndu̍ pōūwo̍ wo̍? 

10Kɛ̄lɛ̄ŋgāā ɔ̍ɔ̄ wāna̍ cho̍ nya̍ tɛ̄ɛ̄ŋ, tē po̍ ndɔ̄ɔ̍ pīɛ̍i̍ ndu̍ sūūwo̍ pɛ̍, ō ke̍ ndu̍ kɛ̄ūwo̍ 
wo̍? Wānā bɛ̍ɛ̍. 

11Nāa̍ nya̍ wānāā yɔ̄ŋ wɔ̄ɔ̍ŋnda̍ sīna̍ wɔ̄ le̍ chūāūwāā nyāa̍ nyɛ̄m kɛ̄ndɔ᷄ŋ kīo̍o̍, lā 
ke᷅ nda̍ ŋ̄ wɔ̄ɔ̍ŋndo̍ŋ te̍, Mɛ̄lɛ̄ka̍ Fi̍nyā nyā o̍ cho̍ chōo̍ cho̍o̍ wo̍ yɛ̄? Kīo̍o̍ o̍ ke᷅ 
wānāa̍ pi̍ɛ̍ī ndu̍ wa̍ nyɛ̄m kɛ̄ndɔ᷄ŋ ni̍. 

12“Ka̍ā ŋ̄ hɛ̄nāŋ māā chāa̍ŋ nūm to̍sa̍l nu̍m ndo̍, nūm bɛ̍ɛ̍ to̍sa̍l chāāŋnda̍ ka̍ā 
kōŋ. Kāni̍ fo̍ndōle̍, sāwāla̍ Mɛ̄lɛ̄ka̍ ke̍ Mūu̍sē la̍ŋ nyɛ̄ la̍ di̍mi̍ wo̍, a̍ nyɛ̄ wānāa̍ 
su̍a̍ā le̍ Mɛ̄lɛ̄ka̍ wa̍ ā pɛ̄ɛ̄ku̍ wāŋnda̍ wo̍, tɛ̄ɛ̄sīāā ndɔ̄ɔ̍ cho̍ ko̍ŋ ni̍.” 

Dīo̍o̍ le̍ lūɛī̄yɔɔ̄ ̍o̍ yōōmū kpe̍e̍kpe̍iy̍o̍ niŋ᷄ 
(Lu̍kū 13:24) 

13Mi̍ Chi̍i̍sū hi̍a̍ū lāchī a̍ pɛ̄ɛ̄kōo̍ āā, “Lā kēēku̍ o̍ dīō sɔ̍ɔ̍kɛ̍nyɛ̍ɛ̍ wo̍. Kāni̍ fo̍ndōle̍, 
dīo̍o̍ le̍ lūɛ̄īyɔ̄ɔ̍ o̍ fo̍ndāŋ nyɛ̄ pālāa̍ nāa̍ Mɛ̄lɛ̄ka̍ dūāū wa̍nāā yɔ̄ŋ wɔ̄ɔ̍ŋnda̍ wa̍, 
ndu̍ ndu̍ ō tūāŋgāā o̍ cho̍ ni̍. Ndu̍yɛ̍, nɛ̄īyo̍ le̍ kɔ̄la̍ŋ lo̍ŋ, ndu̍ ndu̍ bɛ̍ɛ̍ŋ bɛ̍ɛ̍ŋ o̍ cho̍ 
le̍ kɔ̄la̍ŋ ni̍. Ndu̍yɛ̍, wānāa̍ cho̍ kɔ̄la̍ŋ a̍ nɛ̄ī ko̍ŋ nda̍, ā chō bɔ̄ɔ̍ fa̍ŋgā. 

14Kɛ̍, dīo̍o̍ le̍ lūɛ̄īyɔ̄ɔ̍ o̍ yōōmū kpe̍e̍kpe̍i̍yo̍ ni᷄ŋ, ndu̍ sɔ̍ɔ̍kɛ̍nyɛ̍ɛ̍ bɛ̍ndū o̍ cho̍ ni̍. 
Ndu̍yɛ̍ nɛ̄i̍ ku̍ɛ̄ lo̍ŋ ndo̍, ō kēndū lākɔ̄ bɔ̄ɔ̍. Ndu̍yɛ̍, wānāa̍ ku̍ā lo̍ŋ nda̍, ā cho̍ a̍ bɔ̍ɔ̍ 
le̍.” 

Kɔm̄ndē wɔɔ̄ŋ̍nde̍ŋ a̍ kɔm̄ndē kɛn̄dɛl̄e̍ŋ 
(Lu̍kū 6:43-44) 

15“Wānāā lāchōōwāa̍ a̍ ba̍lū di̍mīo̍o̍ māā wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍, 
kɛ̍ ndu̍yɛ̍, ā cho̍ yɛ̍ wānāā wāā le̍nde̍ le̍ wa̍, lā mānda̍ŋ a̍ nda̍. Tē ā kōma̍l nya̍ pɛ̍ 

ā bīī ā mɔ̄ɔ̄vi̍a̍a̍ yɛ̍mbɔ᷄ŋ, ā chɔ᷄m o̍ hɔ̄lla̍ māā wānāā kɛ̄ndɛ̄. Kɛ̍ ndu̍yɛ̍, mɛ̄ɛ̍ vīsīāā 
bīyāa̍ lūɛ̄ī nu̍a̍ā sāā ku̍ndāa̍ tɛ̄ɛ̄ŋ yɛ̍, le̍nde̍ nda̍ chō o̍ kɔ̄lta̍ŋ ni᷄ŋ ni̍. 

16O̍ kēlālā ndāla̍ŋ nya̍ lōōkū ni̍ŋ nda̍ pɛ̄ŋgu̍ si̍nā ni̍. Yɔ̄m ŋ̄yɔ̄ɔ̍ ō ku᷅m kīle̍pīi̍ya̍ŋ 
te̍. Le̍nde̍ ko̍ni̍, yɔ̄m ŋ̄yɔ̄ɔ̍ ō ku᷅m fi̍kīi̍ya̍ŋ te̍. 

17Yɔ᷄m cho̍ yɔ̄m kɛ̄ndɔ̄ɔ̍ wo̍, ndu̍ ku̍ām ko̍mɔ̄ɔ̄ kɛ̄ndɔ̄ɔ̍ ni̍. Ndu̍yɛ̍, yɔ᷄m cho̍ yɔ᷅m 
kɛ̄ndɛ̄ le̍ wo̍, ndu̍ ku̍ām ko̍mɔ̄ɔ̄ wɔ̄ɔ̍ŋndo̍ ni̍. 

18Yɔ᷄m cho̍ yɔ̄m kɛ̄ndɔ̄ɔ̍ wo̍, ō ku᷅m ko̍mɔ̄ɔ̄ wɔ̄ɔ̍ŋ te̍. Ndu̍yɛ̍ vɛ̄lɛ̄, yɔ᷄m cho̍ yɔ᷅m 
kɛ̄ndɛ̄ le̍ wo̍, ō ku᷅m ko̍mɔ̄ɔ̄ kɛ̄ndɛ̄ le̍. 

19Ndu̍yɛ̍, yɔ̄m o̍ yɔ᷄m ku̍m yɛ̍ kōmɔ̄ɔ̄ kɛ̄ndɛ̄ le̍, mɛ̄ɛ̍ ā chō ndu̍ kīo̍ŋ mā dɔ̄ū ndu̍ o̍ 
yīŋ. 

20Le̍la̍ŋ, o̍ kēlālā ndāla̍ŋ nya̍ lōōkū wānāā lāchōōwāa̍ ha̍ā pɛ̄ŋgu̍ si̍nā ni̍.” 

Wānāa̍ ku̍ā niŋ̍ o̍ māsāle̍ Mɛl̄ɛk̄a̍le̍ŋ niŋ᷄ nda̍ 
(Lu̍kū 13:25-27) 

21Mi̍ Chi̍i̍sū di̍mī āā, “Wānāa̍ cho̍ ha̍ā dīmīo̍o̍ te̍le̍ŋ o̍ te̍le̍ŋ āā, ‘Nu᷄m cho̍ Ma̍sānɔ̄ 
nūu̍ ni̍, nu᷄m cho̍ Ma̍sānɔ̄ nūu̍ ni̍,’ ō cho̍ nda̍ fa̍ū le̍ a̍ ku̍ā ni̍ŋ o̍ māsāle̍ Mɛ̄lɛ̄ka̍le̍ŋ 
ni᷄ŋ te̍. Fi̍nyā nūu̍ o̍ cho̍ ɛ̄chɛ̍nɛ̄ wo̍, wānāa̍ to̍sā nyɛ᷅ o̍ hɛ̍na̍ŋ ndo̍ wa̍, nda̍ ko̍ni̍ 
ku̍ā ni̍ŋ lo̍ŋ ni̍. 

22Ndu̍yɛ̍, tē pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋndā chīe̍e̍ya̍ le̍ŋ lē fūūlu̍u̍ pɛ̍, wāŋnda̍ 
ta̍u̍ a̍ di̍mūl la̍ ni̍ŋ āā, ‘Māsānɔ̄ɔ̍, na̍a̍ ŋ̍ wa̍ wāŋnda̍ sūɛ̍i̍ Mɛ̄lɛ̄kɛ̍i̍ dīmūllo̍ a̍ kpāāyā 
nu̍mndo̍ ni̍. Ndu̍yɛ̍, ŋ̄ wa̍ dīōlā nūm nda̍ŋ pīɔ̄lɔ̄ɔ̍ o̍ nyi̍nāā wɔ̄ɔ̍ŋnda̍ tōūwɔ̄ɔ̍ ni᷄ŋ, 
a̍ wa̍lta̍ kɔ̄ndɔ̄fi̍ltā ka̍ ka̍ to̍sāa̍.’ 

23Ndu̍yɛ̍, mī I̍ lo̍ o̍ ko̍ŋ mī di̍mu̍l nda̍ kpe̍nde̍ke̍le̍ a̍a̍, ‘Lā cho̍ bu̍ɛ̍i̍yāā nī kpo̍so̍ŋ 
te̍. Lā fāŋa̍ŋ ya̍ na̍nu᷄ŋ. Lā chō wānāā kɔ̄l vēsɛ̍i̍ya̍a̍ bɛ̍ndū.’ ” 

Wānāā ŋīɔɔ̍ŋ̍āa̍ ta̍ŋgu̍l chīɛī̄la̍ŋ nda̍ 
(Lu̍kū 6:47-49) 

24“Dīōmndā nīla̍ŋ nda᷅ŋ, wāna̍ tu̍e̍ī la̍ŋ pɛ̍, o̍ ko̍ŋ kɔ̍ɔ̍lī, mbō tōsa̍ nyɛ̄ la̍ di̍mi̍ wo̍ 
pɛ̍, mɛ̄ɛ̍ ō chō māchūāā māā wāna̍ kɔ̄l kālu̍ pi᷅lɛ̍ o̍ ta̍ŋgu̍l chīɛ̄ī ndɔ̄ɔ̍ o̍ lɛ̄ŋndē 
wɔ̄sɔ̄kɔ̍le̍ŋ chōo̍ wo̍. 

25Mɛ̄ɛ̍ o̍ chi̍i̍ ndu̍ tāŋgūl, mi̍ pīɔ̄ɔ̄ bɛ̄ndōo̍ tūāl. O̍ ko̍ŋ kɔ̍ɔ̍lī, mi̍ mɛ̄ŋnda̍ŋ mā hūŋ 
hūnɔ̄ɔ̍ pi̍la̍. Mi̍ hūēīye̍ hūāŋ hɔ̄ŋndo̍ pi̍la̍. Mi̍ ī kūāŋ chīɛ̄īyo̍ ho̍ō kpe̍e̍kpe̍i̍. Kɛ̍, ō 
kōmba̍ le̍, kāni̍ fu̍u̍le̍, ō tāŋgu̍l ndu̍ o̍ lɛ̄ŋndē wɔ̄sɔ̄kɔ̍le̍ŋ chōo̍. 

26“Kɛ̍, dīōmndā nīla̍ŋ nda᷅ŋ, wāna̍ tu̍e̍ī lāŋ pɛ̍, kɛ̍ ndu̍yɛ̍, mbō tōsa̍ nyɛ᷅ la̍ di̍mi̍ wo̍ 
le̍, mɛ̄ɛ̍ ō chō māchūāā māā dīɔ̄mndo̍ o̍ ta̍ŋgu̍l chīɛ̄ī ndɔ̄ɔ̍ o̍ si̍o̍ōŋnde̍ chōo̍ wo̍. 

27Mɛ̄ɛ̍ o̍ ta̍ŋgu̍l, mi̍ pīɔ̄ɔ̄ bɛ̄ndōo̍ tūāl. O̍ ko̍ŋ kɔ̍ɔ̍lī, mi̍ mɛ̄ŋnda̍ŋ mā hūŋ hūnɔ̄ɔ̍ 
pi̍la̍. Mi̍ hūēīye̍ ī hūāŋ hɔ̄ŋndo̍ pi̍la̍. Mi̍ ī kūāŋ chīɛ̄īyo̍ ho̍ō kpe̍e̍kpe̍i̍. Mi̍ chīɛ̄ī kālāa̍ 
kōmbā wɔ̍lɔ̄wɔ̄lɔ̄. O̍ ko̍ŋ kɔ̍ɔ̍lī, mi̍ nyɛ̄ o̍ nyɛ̄ tāmbū fa̍u̍.” 

Pɛɛ̄k̄u̍ Chii̍s̍ōo̍ nɔ ̄kpāāyāa̍ 

28Mɛ̄ɛ̍ Chi̍i̍sū chi̍i̍ sɔ̄ɔ̍ŋ mu᷅ŋ dīmī, mi̍ kɔ̄ndɔ̄fi̍llo̍ bīī fāŋgāa̍ kpo̍u̍ a̍ mɛ̄ɛ̍ Chi̍i̍sū 
pɛ̍ɛ̍kū wa᷅ŋnda̍ yɛ̍. 

29Kāni̍ fo̍ndōle̍, ndu̍ ndu̍, pɛ̄ɛ̄kū ndɔ̄ɔ̍ ō ve̍ mɛ̄ɛ̍ wānāa̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ nda̍ ā pɛ̄ɛ̄kū wa᷅ŋnda̍ yɛ̍ le̍. Ndu̍ ndu̍, pɛ̄ɛ̄kū ndɔ̄ɔ̍ ō wa̍ māwāā māā 
wāna̍ kpāāyā bɛ̍ndū. 

Māa̍ti̍u̍ 8 

Chii̍s̍ū siŋ̍gi ̍nāā wɔɔ̄ŋ̍ wa̍ pōo̍ lēkɔɔ̄ ̍wo̍ 
(Ma̍kī 1:40-45; Lu̍kū 5:12-16) 

1Mɛ̄ɛ̍ Chi̍i̍sū fa̍ŋa̍ŋ o̍ pēmbēi̍ chōo̍ mbo̍ tūāl, mi̍ fāŋgā bɛ̍ndōo̍ tūāl ndu̍ kɔ̄ɔ̄lī. 

2O̍ ko̍ŋ kɔ̍ɔ̍lī, mi̍ po̍ pu̍m hūŋ nāa̍ ndu̍ chu̍a̍ a̍ nāā wɔ̄ɔ̍ŋ pūm ndu̍ lēkɔ̄ɔ̍. Hūnɔ̄ɔ̍ 
mbo̍ bāŋ wūla̍ŋ ndu̍ o̍ lābɛ̄ŋgu̍ ni̍ŋ. Mbo̍ dīmī āā, “Fāllo̍, si̍ŋgi̍ ya̍ fɔ̍ mī si̍mnu᷄ŋ o̍ 
di̍a̍ndāā Mɛ̄lɛ̄ka̍ o̍ hɔ̄l. Ā nɔ̄lā mā to̍sa̍ he̍ī, tē ō wa̍ pɛ̍ mā chɛ̍l.” 

3O̍ ko̍ŋ kɔ̍ɔ̍lī, mi̍ Chi̍i̍sū si̍ɛ̍ndī bāa̍ mbo̍ pīla᷄ŋ ndu̍. Mbo̍ dīmūl ndu̍ āā, “I̍ chɛ̍l mī 
si̍ŋgi̍ nu̍m mā sīmnu᷄ŋ o̍ di̍a̍ndāā Mɛ̄lɛ̄ka̍ o̍ hɔ̄l. Le̍la̍ŋ, sɔ̍la̍ di̍o̍ndɔ̄ɔ̍.” O̍ ko̍ŋ kɔ̍ɔ̍lī, 
mi̍ nāā wɔ̄ɔ̍ŋ ko̍ŋ sīāŋgū pōo̍ ho̍ō lēkɔ̄ɔ̍ o̍ lē pīlɛ̍ ni᷄ŋ kpe̍. 

4Kɛ̍, mi̍ Chi̍i̍sū si̍lā ndu̍ āā, “Di̍mūl wānā o̍ wānā a̍ ndi̍ o̍kɔ̄ɔ̄ le̍. Nāa̍ wāna̍ so̍lī sa̍lāa̍ 
o̍ Mɛ̄lɛ̄ka̍ lo̍ wo̍, chūā ko̍ni̍ ŋ̄ kūā sa̍kpō ni̍ mbō kɔ̍ mɛ̍ɛ̍ndīa̍ŋ nu̍m. Ndu̍yɛ̍, o̍ ko̍ŋ 
kɔ̍ɔ̍lī, nyɛ̄ Mūu̍sē di̍mi̍ o̍ yāu̍ ndɔ̍ lāsāwāa̍ ni᷄ŋ le̍ yɔ̄ŋgōo̍ wo̍, mā yɔ̍ŋgu̍ ndu̍. Ko̍ŋ 
chɔ᷅m wa᷅ŋnda̍ ni̍ māā ā chō ni᷅ŋ ō dīāndāā Mɛ̄lɛ̄ka̍ o̍ hɔ̄l.” 

Chii̍s̍ū siŋ̍gi ̍bu̍ɛi̍̄ wānā bɛn̍dū so̍vɛīy̍a̍ 
(Lu̍kū 7:1-10) 

5Mɛ̄ɛ̍ Chi̍i̍sū fu̍u̍lu̍u̍ Kēpa̍a̍nīɔ̄m chi̍e̍e̍, mi̍ wānā bɛ̍ndū so̍vɛ̄i̍ya̍ ō pi᷅lɛ̍ hūŋ nāa̍ ndu̍ 
chu̍a̍. Wānā bɛ̍ndū so̍vɛ̄i̍ya̍a̍ kɛ̍mīa̍a̍ o̍ wa̍ ni̍. Mbo̍ nyɔ̄ɔ̄lū Chi̍i̍sū le̍ mbō māla̍ ndu̍. 

6Mbo̍ dīmūl ndu̍ āā, “Fāllo̍, bu̍ɛ̍ī nūu̍ chō īhīni̍ o̍ chīɛ̄ī nūu̍ ō bɛ̄vɛ̍i̍yo̍. Nyɛ̄ nɛ̄īyāa̍ 
chō ndu̍ chōo̍ ta̍u̍ ta̍u̍.” 

7Mi̍ Chi̍i̍sū lo᷅ lo̍ŋ mbo̍ dīmūl ndu̍ āā, “I̍ cho̍ lākɔ̄ mī kɔ̍ si̍ŋgī ndu̍.” 

8Mi̍ wānā bɛ̍ndōo̍ ho̍ō mūlī āā, “I̍ cho̍ o̍ sɔ᷅vɛ̍ le̍ mā hīŋ o̍ ya̍ lo̍ chi̍ɛ̍ī ni̍ŋ te̍. Dīmīo̍o̍ 
bɛ̍ɛ̍ ŋ̄ dīmi̍ ni̍ māā ō sīōŋgu̍, ō nɔ̄lā mbō sēŋgū. 

9Kāni̍ fo̍ndōle̍, ya̍ su̍a̍ā ho̍ō wo̍ bɛ̍ɛ̍, ŋ̄wāŋ ā chō ma̍ wā ya̍ bōlle̍ŋ. Ndu̍yɛ̍, ya̍ bɛ̍ɛ̍ 
I̍ nɔ̍ so̍vɛ̄i̍ya̍ ma̍ wā ya̍ o̍ bā bɛ̄ŋgu̍. A̍ cho̍ ka̍ŋ ya̍ o̍ bā bɛ̄ŋgu̍ wa̍ ki̍nɛ̍i̍, ō pīlɛ̍ bɛ̍ɛ̍ 
tē I̍ di̍mu̍l pɛ̍, a̍a̍, ‘Kɔ̍ nda̍,’ kɔ̄la̍ŋ o̍ ku̍ā ni̍. I̍ di̍mu̍l pɛ̍ ho̍ō, a̍a̍, ‘Hu̍ŋ na̍nu᷄ŋ,’ hūnɔ̄ɔ̍ 
o̍ hu᷅ŋ ni̍. Tē I̍ di̍mu̍l pɛ̍ chɛ᷅ nūu̍ a̍a̍, ‘To̍sa̍ nu̍a̍ā,’ ō tōsa̍. Le̍la̍ŋ, dīmīo̍o̍ bɛ̍ɛ̍ ŋ̄ dīmi̍ 
ni̍ māā bu̍ɛ̍ī nūu̍ ō sīōŋgu̍, sīōŋgɔ̄ɔ̍ o̍ si̍a̍ŋgū ni̍.” 

10Mɛ̄ɛ̍ wānā bɛ̍ndū so̍vɛ̄i̍ya̍ dīmi̍ dīōmnda̍ŋ nda᷅ŋ, mi̍ kɔ̄ndɔ̄fi̍llo̍ bīī Chi̍i̍sū. Mbo̍ 
dīmūl wānāa̍ wa̍ ndu̍ hūnɔ̄ɔ̍ kɔ̄ɔ̄lī wa̍ āā, “Mī di̍mu̍l nya̍, wāŋnda̍ I̍sɔ̄lūɛ̄ī tɛ̍ɛ̄ŋ bɛ̍ɛ̍, 
I̍ se̍e̍lu̍ŋ ndɔ̍ wāŋndo̍ mbō lāāla̍ŋ o̍ ka̍lā ka̍lā nu̍a̍ā a̍ ya̍ mbō sīīma᷅ŋ māā pōo̍ ho̍ō 
le̍. 

11Ndu̍yɛ̍, lā kɛ̄si̍ŋ o̍ kɔ̄l māā wāŋnda̍ chāŋ ni̍ŋ ba᷅ o̍ bā fe̍e̍ o̍ chi̍e̍ēŋndo̍ chōo̍, mā 
kɔ̍ cha᷅l nyɛ̄ dīāā kɔ̄l kɛ̄ndɔ̄ɔ̍ dīo̍o̍ o̍ māsāle̍ Mɛ̄lɛ̄ka̍le̍ŋ ni᷄ŋ, lātūlu̍ nda̍ E̍bīlāha᷅m 
wa̍ā, a̍ Āa̍se̍, a̍ Che̍kɔ̍pū. 

12Kɛ̍, wānāā nda̍ a̍a̍ nɔ̍ le̍ wāa̍ lo̍ŋ nda̍ mī Mɛ̄lɛ̄ka̍ sōli̍ nda̍, mbō vīōū nda̍ o̍ fo̍ndāŋ 
nyɛ̄ pālāa̍ nāa̍ o̍ du̍a̍ū wa̍nāā yɔ̄ŋ wɔ̄ɔ̍ŋnda̍ wa̍. Lo̍ŋ nda̍ wā ni̍ŋ ko̍ŋu̍llo̍ ni̍, mā 
sūām chi᷅ŋndo̍ŋ a̍ nyɛ̄ nɛ̄īyāa̍.” 

13O̍ ko̍ŋ, mi̍ Chi̍i̍sū di̍mūl wānā bɛ̍ndōo̍ ho̍ō āā, “Kɔ̍ŋnu̍ŋ o̍ chīɛ̄ī nūmndo̍. Ndu̍yɛ̍, 
mɛ̄ɛ̍ ŋ̄ lāāla̍ŋ yɛ̍, le̍nde̍ Mɛ̄lɛ̄ka̍ chō nu̍m tōsāl ni̍.” O̍ ko̍ŋ, mi̍ bu̍ɛ̍ī wānā bɛ̍ndū 
so̍vɛ̄i̍ya̍ o̍ wa̍ ko̍ŋ a̍ nāa̍ wo̍ sīāŋgū a̍ bōōndi̍i̍ ke̍ŋ kpe̍e̍kpe̍i̍. 

Chii̍s̍ū siŋ̍gi ̍wāŋnda̍ ta̍u̍ 
(Ma̍kī 1:29-34; Lu̍kū 4:38-41) 

14O̍ ko̍ŋ kɔ̍ɔ̍lī, mi̍ Chi̍i̍sū ku̍ā o̍ chīɛ̍i̍ Pīti̍ɔ̍ɔ̍. Mɛ̄ɛ̍ o̍ ku̍ɛ̄, mbo̍ sāālu᷄ŋ māā la̍nɔ̍ɔ̍ Pītɛ̍ 
kāla̍ ndɔ̄ cho̍ īhīni̍ kpu̍ a̍ dīāllūŋ tūūwo̍ŋ. 

15Mi̍ Chi̍i̍sū ku̍ā mbo̍ sāā ndu̍ bāa̍. Mi̍ dīāllūŋ tūūwo̍ŋ ŋ̄ pɛ̄ŋgī. O̍ ko̍ŋ kɔ̍ɔ̍lī, mi̍ 
wɛ̄ɛ̄ŋndo̍ ho̍ō cha᷄ŋ mbo̍ tōōsīāl Chi̍i̍sū nyɛ̄ dīa̍a̍. 

16Īchɔ̄llo̍, mi̍ wāŋnda̍ hūŋ a̍ wāŋnda̍ ta̍u̍ ā nyi̍nāā wɔ̄ɔ̍ŋnda̍ wa̍ kɔ̍ɔ̍lī wa̍ nāa̍ 
Chi̍i̍sū chu̍a̍. Mi̍ Chi̍i̍sū tu̍a̍ū nyi̍nāā wɔ̄ɔ̍ŋāa̍ ka̍ŋ. Mbo̍ dīmūl nda̍ āā, “Lā fāŋa̍ŋ.” 
O̍ ko̍ŋ kɔ̍ɔ̍lī, ma̍ fāŋa᷄ŋ wa᷅ŋnda̍ kɔ̄ɔ̄lī. Ndu̍yɛ̍, mbo̍ sīŋgī vɛ̄lɛ̄ wānāa̍ wa̍ a̍ nāāla̍ŋ 
nda̍ kpo̍u̍. 

17Chi̍i̍sū to̍sa̍ he̍ī le̍ mī dīōmndā wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ di̍mi̍ la̍ŋ lā 
yɔ̄nu̍ŋ. Kāni̍ fo̍ndōle̍, mi̍ Āīsa̍yā di̍mī āā, “Mi̍ ndu̍ pi̍la̍ so̍lī nāāla̍ wa̍ na̍a̍ o̍ ŋ̄dīāl 
la̍ŋ kpo̍u̍.” 

Nyɛ ̄Chii̍s̍ū dim̍u̍l wānāa̍ hɛn̍a̍ŋ le̍ ndu̍ tōlɔɔ̄ ̍kɔɔ̄l̄ī wa̍ wo̍ 
(Lu̍kū 9:57-62) 

18O̍ bōōndi̍i̍ pi᷅lɛ̍ ni᷄ŋ, mi̍ wāŋnda̍ fāŋgā bɛ̍ndōo̍ ā bɔ̄ŋā Chi̍i̍sū si̍lɔ̍. Mɛ̄ɛ̍ Chi̍i̍sū che᷅ 
le̍nde̍, mbo̍ dīmūl bu̍ɛ̍i̍yāā ndūa̍a̍ āā, “Ŋ̄ tāŋnu᷅ŋ o̍ mɛ̄ŋmā ībūŋga᷄ŋ kɔ̄ŋgɔ̍ɔ̍ pīlɔ̍ɔ̄.” 

19A̍ bōōndi̍i̍ ke̍ŋ, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ō pīlɛ̍ hūŋ, mbo̍ 
dīmūl Chi̍i̍sū āā, “Ti̍chā, bā o̍ bā fe̍e̍ ŋ̄ kɔ̍, I̍ cho̍ nu̍m tōlɔ̄ɔ̄ kɔ̄ɔ̄lī.” 

20Kɛ̍, mi̍ Chi̍i̍sū lo᷅ lo̍ŋ mbo̍ dīmūl ndu̍ āā, “Vīsīāā yōndūa̍a̍ nɔ̄ fo̍ndāŋndā lɔ̄lāāla̍ŋ 
la̍ nda̍la̍ŋ. Yōūwa̍ bɛ̍ɛ̍ ā nɔ̄ wāa̍ŋnde̍ le̍ lūa̍a̍ŋ lēni᷄ŋ. Kɛ̍, wāna̍ nda̍ vēēlū āā, Po̍ 
Wānā Pɔ̍nɔ̍ɔ̍ wo̍ ō nɔ̍ fo̍ndāŋ o̍ hi̍ni̍ mbō lɔ᷄l te̍.” 

21O̍ ko̍ŋ kɔ̍ɔ̍lī, po̍ pi᷅lɛ̍ wa̍, ndu̍yɛ̍, nda̍ wa̍ bu̍ɛ̍i̍yāa̍ Chi̍i̍sūa̍a̍ ni̍, mbo̍ dīmūl Chi̍i̍sū 
āā, “Fāllo̍, I̍ ku̍ā wɔ̍ fɛ̍lɛ̍ŋ mī kɔ̍ ku̍mbū fi̍nyā nūu̍.” 

22Kɛ̍, mi̍ Chi̍i̍sū di̍mūl ndu̍ āā, “Wānāā vīlɛ̍i̍ya̍ nda̍ kɔ̍ chɔ᷅ wānāā ndāa̍ vi᷅ wa̍. Nūm 
nūm, hu̍ŋ mā sīmnu᷄ŋ bu̍ɛ̍ī nī.” 

Chii̍s̍ū kpa̍a̍ hūēīyīī bɛn̄dūe̍i ̍
(Ma̍kī 4:35-41; Lu̍kū 8:22-25) 

23O̍ ko̍ŋ kɔ̍ɔ̍lī, mi̍ Chi̍i̍sū lu̍ɛ̍ī o̍ dɛ̄ndɔ̄ɔ̍ ni᷄ŋ. Mɛ̄ɛ̍ o̍ lu̍ɛ̍ī, mi̍ bu̍ɛ̍i̍yāā ndūa̍a̍ lūɛ̄ī ndu̍ 
kɔ̄ɔ̄lī. 

24O̍ ko̍ŋ kɔ̍ɔ̍lī, mɛ̄ɛ̍ nda̍ wa̍ kɔ̄la̍ŋ o̍ mɛ̄ŋnda̍ŋ chōo̍, mi̍ hūēīyīī bɛ̄ndūe̍i̍ ī sūŋgū 
hɔ̄ŋndo̍ o̍ lēpīlɛ̍ ni᷄ŋ kpe̍. Dɛ̄ndɔ̄ɔ̍ wa̍ ni᷅ŋ le̍ mɔ̄ɔ̄wā, kāni̍ fo̍ndōle̍, mɛ̄ŋnda̍ŋ mā 
wa̍ lūɛ̄īyɔ̄ɔ̍ lēni᷄ŋ kpe̍e̍kpe̍i̍. Kɛ̍, Chi̍i̍sū ndu̍ wa̍nu̍ŋ o̍ lūa̍a̍ŋ. 

25Mi̍ bu̍ɛ̍i̍yāā ndūa̍a̍ kūā ma̍ kɔ̍ ti̍ndī ndu̍. Ma̍ dīmūl ndu̍ āā, “Māsānɔ̄ɔ̍, pi̍ŋi̍ 
yo̍o̍mūlā nāāla̍ŋ fɔ̍. Ŋ̄ cha᷄l le̍ lō o̍ pēēlo̍.” 

26O̍ ko̍ŋ kɔ̍ɔ̍lī, mi̍ Chi̍i̍sū nyu̍nā nda̍ āā vɛ̄ɛ̄, “Sīōōŋīī yɛ̄ɛ̄ nya̍ chō yɛ̄? Lā nɔ̍ la̍a̍la᷄ŋ 
bɔ̍ɔ̍ le̍ ma᷅.” Mbo̍ cha᷄ŋ mbo̍ kpāā hūēīyīi̍ wa̍ hɔ̄ŋndo̍ ve̍ a̍ mɛ̄ŋma̍ wa̍ hīīlɔ᷄ŋ 
bɛ̍ndōo̍ wa̍ŋ. Mi̍ nyɛ̄ o̍ nyɛ̄ yɔ̄nu᷄ŋ le̍ pi᷅lɛ̍ do̍ŋ bɛ̍ndū. 

27He̍ī yɔ̄nɔ᷄ŋndo̍, mi̍ kɔ̄ndɔ̄fi̍llo̍ bīī bu̍ɛ̍i̍yāā ndūa̍a̍ ta̍u̍. Ma̍ sāā dīmu̍la᷅ŋndo̍ āā, 
“Wāna̍ māāvɛ̄ɛ̍ cho̍ yɛ̄ ho̍ō. Hūēīye̍ bɛ̍ɛ̍ a̍ mɛ̄ŋnda̍ŋ, nyɛ̄ o̍ di̍mī wo̍ tōsāa̍.” 

Chii̍s̍ū siŋ̍gi ̍pūa̍a̍ ŋiɔ̍ɔ̍ŋ̄āā nyin̍āa̍ wa̍ kɔɔ̄l̄ī wa̍ 
(Ma̍kī 5:1-20; Lu̍kū 8:26-39) 

28Mɛ̍ɛ̄ Chi̍i̍sū fu̍u̍lu̍u̍ o̍ lɛ̄ŋndē Ka̍da̍lūāle̍ŋ o̍ mɛ̄ŋmā ībūŋga᷄ŋ kūmbōo̍ pīlɔ̍ɔ̄, mi̍ 
pūa̍a̍ fūlā nda̍ ŋīɔ̍ɔ̍ŋ nāa̍ nda̍ chɔ̄ wa᷅ŋ vīlɛ̍i̍ya̍ wa̍. Ma̍ hūŋ nāa̍ Chi̍i̍sū chu̍a̍. Nyi̍nāā 
wɔ̄ɔ̍ŋnda̍ wa̍ pūa̍a̍ ha̍ā kɔ̄ɔ̄lī ni̍. Wānā o̍ wānā bɛ̍ɛ̍ ndu̍ o̍o̍ ke̍e̍kū lɛ̍ a̍ nɛ̄ī ko̍ŋ te̍, a̍ 
sīōōŋīī ndɛ̄i̍. 

29Mɛ̄ɛ̍ nda̍ chē dɔ̍ɔ̍ Chi̍i̍sū, ma̍ kāndū dīmīo̍o̍ chōo̍ cho̍o̍ kpe̍le̍ŋ āā, “Nūm Po̍ 
Mɛ̄lɛ̄ka̍a̍, vɛ᷅ sōndōo̍ wōūwo̍ o̍ sūɛ̍i̍ nɛ̄i̍ ni᷄ŋ? Bāā le̍ na̍a̍ nyɛ̄ pālāa̍ tūsīo̍o̍ chōo̍ ŋ̄ 
hīŋ ni̍, te̍le̍ŋ kpe̍e̍kpe̍i̍yo̍ ō fu̍u̍lūū lɛ̍ bɛ̍ɛ̍ le̍?” 

30Ndu̍yɛ̍, pēūwāā chi̍e̍e̍ ni̍ŋ nda̍ ā wa̍ di̍o̍la̍ŋ īkɛ̄i̍ lo̍ŋ ku̍ndā bɛ̄ndōo̍. 

31Mi̍ nyi̍nāā wɔ̄ɔ̍ŋāā kāŋ ā nyɔ̄ɔ̄lū Chi̍i̍sū āā, “Mɛ̄ɛ̍ ŋ̄ chō na̍a̍ fāŋāa̍ pūa̍a̍ ha̍ā kɔ̄ɔ̄lī 
yɛ̍, mɛ̄ɛ̍ to̍sa̍ mī ŋ̄ kɔ̍ to᷅l pēūwāā ku̍ndāa̍ ha̍ā kɔ̄ɔ̄lī.” 

32Mi̍ Chi̍i̍sū lo᷅ lo̍ŋ mbo̍ dīmūl nda̍ āā, “Lā kɔ̍, lā fāŋa̍ŋ pu̍a̍a̍ ha̍ā kɔ̄ɔ̄lī.” Mi̍ nyi̍nāā 
wɔ̄ɔ̍ŋāā kāŋ ā fāŋa᷄ŋ pu̍a̍a̍ ŋi̍ɔ̍ɔ̍ŋnda̍ kɔ̄ɔ̄lī. Ma̍ tūāl pēūwāā ku̍ndāa̍ kɔ̄ɔ̄lī. O̍ ko̍ŋ, 
mi̍ pēūwāā ku̍ndāa̍ ha̍ā kpo̍u̍ a̍ tu̍āl kɔ̄ŋgɔ̍ fe̍ke̍ fe̍ki̍o̍o̍ a̍ kīlta̍ŋ ma̍ de̍li̍ o̍ mɛ̄ŋmā 
ībūŋga᷄ŋ ni᷄ŋ. Ma̍ wū kpo̍u̍. 

33He̍ī yɔ̄nɔ᷄ŋndo̍, mi̍ wānāa̍ wa̍ pēūwa̍ māndāa̍ wa̍ mīīŋgū chi̍e̍e̍ a̍ kīlta̍ŋ. Ma̍ kɔ̍ 
do̍u̍nu᷄ŋ wa᷅ŋnda̍ ko̍na̍ a̍ nyɛ̄ o̍ nyɛ̍ yɔ̍nu̍ŋ. Ma̍ chɔ̄m nda̍ vɛ̄lɛ̄ a̍ pūa̍a̍ ŋi̍ɔ̍ɔ̍ŋnda̍ ha̍ā 
o̍kɔ̄ɔ̄. 

34Mɛ̄ɛ̍ wāŋnda̍ tūēī nyɛ̍ yɔ̍nu̍ŋ ndo̍, ma̍ kūāndu᷄ŋ chi̍o̍o̍ fa̍ū ma̍ hūŋ le̍ mā chē 
Chi̍i̍sū. Mɛ̄ɛ̍ nda̍ chē Chi̍i̍sū, ma̍ nyɔ̄ɔ̄lū ndu̍ le̍ mbō fāŋa̍ŋ o̍ būŋgɛ̄ī ndɛ̄i̍ ni᷄ŋ. 

Māa̍ti̍u̍ 9 

Chii̍s̍ū siŋ̍gi ̍po̍ bɛv̍ɛi̍y̍o̍ 
(Ma̍kī 2:1-12; Lu̍kū 5:17-26) 

1O̍ ko̍ŋ kɔ̍ɔ̍lī, mi̍ Chi̍i̍sū he᷅l o̍ dɛ̄ndɔ̄ɔ̍ ni᷄ŋ mbo̍ mīīŋgū o̍ mɛ̄ŋmā ībūŋga᷄ŋ lēe̍lōo̍ o̍ 
chi̍e̍e̍ o̍ wa̍ īchāli̍ wo̍. 

2Mi̍ wānāā pūm ā hūŋ a̍ wāna̍ nāa̍ o̍ mbōōmāa̍ ni᷄ŋ. Mɛ̄ɛ̍ Chi̍i̍sū che᷅ mɛ̄ɛ̍ kpɛ̍ pūa̍a̍ 
ha̍ā lāāla̍ŋ a̍ ndu̍ yɛ̄, mbo̍ dīmūl po̍ bɛ̍vɛ̍i̍yo̍ āā, “Pōo̍, ta̍mbū kɔ̄l te̍. Yɔ̄ŋndā 
nūmnda̍ wɔ̍ɔ̍ŋnda̍ŋ lā chō lā mālna᷄ŋ.” 

3Mɛ̄ɛ̍ Chi̍i̍sū di̍mi̍ dīōm kōŋ, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā 
pūm ā kāndū dīmu̍la᷅ŋndo̍ āā, “Pōo̍ ho̍ō chō dīōla̍ Mɛ̄lɛ̄ka̍la̍ŋ tɛ̄ɛ̄mbūūwo̍.” 

4Kɛ̍ ndu̍yɛ̍, mi̍ Chi̍i̍sū si̍nā nyɛ̄ nda̍ wa̍ yīya᷄ŋndo̍ o̍ kɔ̄ltā ndāla̍ŋ ni᷄ŋ ndo̍. Mbo̍ lō 
lo̍ŋ mbo̍ nyūnā nda̍ āā, “Lā vɛ᷅ mi̍ lā wā yīya᷄ŋnda̍ wɔ̍ɔ̍ŋndā wāā le̍nde̍ la̍ŋ? 

5Tōsāa̍ mī wānā bɛ̍vɛ̍i̍yo̍ ō kūɛ̄ a̍ dīmūllo̍ ndu̍ āā, ‘Yɔ̄ŋndā nūmnda̍ wɔ̍ɔ̍ŋnda̍ŋ lā 
chō lā mālna᷄ŋ,’ o̍ kūɛ̍ɛ̍nɛ̍ hi̍o̍ū yɛ̄ wā bɛ̍ɛ̍ŋ le̍ mī wāna̍ chi̍o̍o̍ tōsa̍? Dīmūllo̍ ndu̍ 
āā, ‘Yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ,’ ndu̍ hi̍o̍ū wā bɛ̍ɛ̍ŋ. 

6Le̍la̍ŋ, I̍ cho̍ pōo̍ ho̍ō sīŋgī mī lā sīna̍ māā wāna̍ nda̍ vēēlū āā, Po̍ Wānā Pɔ̍nɔ̍ɔ̍ 
wo̍ nɔ̄ vɛ̄lɛ̄ kpāāyāa̍ o̍ chi̍e̍ēŋndo̍ chōo̍ mbō ma᷄l wāŋnda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ.” O̍ ko̍ŋ kɔ̍ɔ̍lī, mbo̍ dīmūl po̍ bɛ̍vɛ̍i̍yo̍ āā, “Chɔ̍ŋ mā chu̍a̍ mbōōmā 
nu̍mndo̍ mā kūɛ̄nu̍ŋ o̍ nūmndo̍.” 

7Mi̍ po̍ bɛ̍vɛ̍i̍yo̍ cha᷄ŋ mbo̍ kūānu᷄ŋ o̍ ndu̍ lo̍. 

8O̍ ko̍ŋ kɔ̍ɔ̍lī, mɛ̄ɛ̍ wāŋnda̍ chē nyɛ̍ yɔ̍nu̍ŋ ndo̍, mi̍ kɔ̄ndɔ̄fi̍llo̍ bīī nda̍. Ndu̍yɛ̍, ma̍ 
sāŋgālā Mɛ̄lɛ̄ka̍ le̍ mɛ̄ɛ̍ o̍ ke̍ wāŋndā chīe̍e̍ya̍ kpāāyā wa̍ā nu̍a̍ā yɛ̍. 

Chii̍s̍ū dim̍u̍l Māa̍tiu̍̍ māā ō to᷄l ndu̍ kɔɔ̄l̄ī 
(Ma̍kī 2:13-17; Lu̍kū 5:27-32) 

9Mi̍ Chi̍i̍sū fa̍ŋa᷄ŋ o̍ fo̍ndāŋ kōŋ. Mɛ̄ɛ̍ o̍ wa̍ hīōūwɔ̄ɔ̍, mbo̍ chā po̍ kɔ̍sɔ̄ŋnɔ̄ɔ̍ dīōla̍ŋ 
āā, Māa̍ti̍u̍. Ō wa̍ īchāli̍ o̍ chīɛ̄ī kɔ̍sɔ̄ŋndo̍. Mi̍ Chi̍i̍sū di̍mūl ndu̍ āā, “Hu̍ŋ mā 
sīmnu᷄ŋ bu̍ɛ̍ī nī.” Mi̍ Māa̍ti̍u̍ cha̍ŋ mbo̍ tūāl ndu̍ kɔ̄ɔ̄lī. 

10O̍ ko̍ŋ kɔ̍ɔ̍lī, mɛ̄ɛ̍ Chi̍i̍sū wa̍ nyɛ̄ dīa̍a̍ dīo̍o̍ nda̍ bu̍ɛ̍i̍yāā ndūa̍a̍ o̍ Māa̍ti̍u̍ lo̍ chi̍ɛ̍ī 
ni̍ŋ, mi̍ kɔ̍sɔ̄ŋnda̍ ā hūŋ ta̍u̍ nda̍ wānāā yɔ̄ŋ wɔ̄ɔ̍ŋāā chēle̍ŋ, ma̍ wā nyɛ̄ dīa̍a̍ kōŋ 
dīo̍o̍ lātūlu̍ nda̍ nda̍ā. 

11Mi̍ wāŋnda̍ ā pūm o̍ ku̍ndā Fālīsi̍īya̍ chōo̍ a̍ cha᷅ nda̍. Ma̍ lō lo̍ŋ ma̍ nyūnā 
bu̍ɛ̍i̍yāa̍ Chi̍i̍sūa̍a̍ āā, “Vɛ᷅ mī ti̍chɛ̄i̍nɔ̄ nyāa̍ dīā nyɛ̄ dīa̍a̍ nda̍ kɔ̍sɔ̄ŋnda̍ a̍ wānāā 
yɔ̄ŋ wɔ̄ɔ̍ŋnda̍?” 

12Mi̍ Chi̍i̍sū tu̍ɛ̍ī nyɛ̄ nda̍ dīmi̍ wo̍. Mbo̍ lō lo̍ŋ mbo̍ mūlūl nda̍ āā, “Wānāa̍ cho̍ 
kɛ̍ndi̍a̍a̍ wa̍ ā hēu̍ ba̍ a̍ wāna̍ chi̍ɔ̍ū wa᷅ŋnda̍ wo̍ le̍, mɛ̄ɛ̍ wānāa̍ cho̍ a̍ nāāla̍ŋ nda̍.” 

13Mbo̍ dīmūl nda̍ āā, “Lā kɔ̍ ki̍ndī, dīōmnda̍ di̍mi̍ŋ la᷅ŋ o̍ Yāu̍ Mɛ̄lɛ̄ka̍a̍ ni᷄ŋ nda̍ŋ, 
mī lā sīna̍ tɛ̄ɛ̄sīāā ndɔ̄ɔ̍ pɛ̄ŋgu̍. Mi̍ Yāu̍ Mɛ̄lɛ̄ka̍a̍ dīmī āā, ‘Ō cho̍ vi̍sīa̍a̍ sa̍lāa̍ sōlīo̍o̍ 
le̍ ya̍ Mɛ̄lɛ̄ka̍ hɛ̄na̍ŋ te̍. Nyɛ̄ ya̍ I̍ hɛ̍na̍ŋ ndo̍ ndu̍ cho̍ wāŋndā chīe̍e̍ya̍ nyīɛ̍ɛ̍ye̍ 
tūīīnɔ᷄ŋndo̍ ni̍.’ ” Mi̍ Chi̍i̍sū hi̍a̍ū lāchī a̍ sūɛ̍i̍ āā, “I̍ hi̍ŋ le̍ wānāā sa̍kpō vēēlū le̍. I̍ 

hi᷅ŋ māhūnāā le̍ wānāā yɔ̄ŋ wɔ̄ɔ̍ŋnda̍ dīmūllo̍ mā ma᷄l yɔ̄ŋndā ndāla̍ wɔ̍ɔ̍ŋnda̍ŋ, 
mā sīmnu᷄ŋ bu̍ɛ̍i̍yāā nī.” 

Ā nyūna̍ Chii̍s̍ū a̍ su᷅mndo̍ bīyɔɔ̄ ̍o̍kɔɔ̄ ̄
(Ma̍kī 2:18-22; Lu̍kū 5:33-39) 

14Bōōndi̍i̍ pi᷅lɛ̍, mi̍ bu̍ɛ̍i̍yāa̍ Chɔ᷄ŋ Wānā Yi̍ŋāa̍ wa̍ ā pūm ā hūŋ nāa̍ Chi̍i̍sū chu̍a̍. 
Ma̍ nyūnā ndu̍ āā, “Vɛ᷅ na̍a̍ ni̍, ku̍ndā Fālīsi̍īya̍ ni̍, mī ŋ̄ bīī su᷅mndo̍ te̍le̍ŋnda̍ ka̍ ka̍, 
kɛ̍, bu̍ɛ̍i̍yāā nūmnda̍ nda̍, ā bi̍ī su᷅m te̍ nɛ̍?” 

15Mi̍ Chi̍i̍sū lo᷅ lo̍ŋ mbo̍ dīmūl nda̍ āā, “Mīālāa̍ hi᷅ŋ wāna̍ cho̍ la̍nɔ̍ɔ̍ chūa̍a̍ wo̍ o̍ 
bɛ̄ŋgu̍ cho̍o̍ wa̍, tē wāna̍ cho̍ la̍nɔ̍ɔ̍ chūa̍a̍ wo̍ chō wɔ̄ nda̍ tɛ̄ɛ̄ŋ pɛ̍, mīālāā kāŋ ō 
cho̍ ku̍e̍e̍ kpo̍so̍ŋ mā wa̍ a̍ kɔ̄lta̍ŋ lā tāmbɛ̍i̍ le̍. Kɛ̍ ndu̍yɛ̍ te̍le̍ŋ cho̍ fūūlūū mā fāŋa̍ 
wāna̍ cho̍ la̍nɔ̍ɔ̍ chūa̍a̍ wo̍ nda̍ tɛ̄ɛ̄ŋ. Tē ā fāŋa̍ ndu̍ nda̍ tɛ̄ɛ̄ŋ pɛ̍, o̍ ko̍ŋ nda̍ bīī ni̍ŋ 
su᷅mndo̍ ni̍.” 

16Mi̍ Chi̍i̍sū hi̍a̍ū lāchī a̍ nda̍ dīmūllo̍ o̍ lētāle̍ ni᷄ŋ āā, “Wānā be̍ŋūl tɛ̍ɛ̍ŋgēi̍ o̍ dōmā 
pa̍a̍ndōo̍ a̍ pɛ̄ŋgɛ̍i̍ kōlā sɛ̍nɛ̄īyo̍ le̍. Tē wānā ba̍ŋu̍l a̍ ndi̍ pɛ̍, tē ō lo̍ o̍ ko̍ŋ mī pɛ̄ŋgɛ̍i̍ 
kōlā sɛ̍nɛ̄īye̍ ī ŋɔ̄ūnu᷄ŋ pɛ̍, dōmā pa̍a̍ndōo̍ chɔ̄ɔ̄lu̍ kīōlū. O̍ ko̍ŋ, tɛ̄ɛ̄ŋgēi̍ ī hīōū māā 
pāāndū. 

17Le̍nde̍ ko̍ni̍, wānā do̍ū yɛ̍ŋgīa̍ŋ o̍ bɔ̄lɔ̍ yāu̍ vīsīo̍o̍ ō pāāndōo̍ ni᷄ŋ te̍. Kāni̍ 
fo̍ndōle̍, tē ā dɔ̄ū pɛ̍, yɛ̍ŋgīa̍ŋ mā chō hēlɔ̄ɔ̄ mī mā kīndu᷄ŋ. O̍ ko̍ŋ, mī mā būli̍ bɔ̄lɔ̄ 
ka̍lāa̍. Ndu̍yɛ̍, mī mūɛ̄īmā kāla᷄ŋ mā lūlnu̍ŋ mī bɔ̄lɔ̄ɔ̍ bɛ̍ɛ̍ ndu̍ ta̍mbu̍. O̍ bɔ̄lɔ̍ yāu̍ 
vīsīo̍o̍ ō sɛ̄nɛ̄īyo̍ ni᷄ŋ wānā du̍a̍ū yɛ̍ŋgīa̍ŋ ni̍. Ko̍ŋ to̍sā ni̍, mūɛ̄īya̍ŋ mā lūlnu̍ŋ te̍, 
ndu̍yɛ̍ bɔ̄lɔ̄ɔ̍ bɛ̍ɛ̍, ō te̍mbū le̍.” 

Chūāāmbɔ ̄vi ᷅wo̍ a̍ chu̍a̍ pil̍a̍ŋ Chii̍s̍ū wo̍ 
(Ma̍kī 5:21-43; Lu̍kū 8:40-56) 

18Chi̍i̍sū lo̍ sūɛ̍i̍, mi̍ wānā bɛ̍ndū Chu̍ūwa̍ ō pūm hūŋ nāa̍ ndu̍ chu̍a̍. Mɛ̄ɛ̍ o̍ hi᷅ŋ, 
mbo̍ hu᷄ŋ ba᷅ŋ wūla̍ŋ Chi̍i̍sū o̍ lābɛ̄ŋgu̍ ni̍ŋ. Mbo̍ dīmūl ndu̍ āā, “Chūā nūu̍ lāŋga̍ 
wu᷅ su̍ŋ su̍ŋ. Le̍la̍ŋ, ŋ̄ kɔ̍ o̍ chīɛ̄ī nūu̍ mā kɔ̍ ha̍ndū ndu̍ bāla̍ŋ chōo̍. Kāni̍ fo̍ndōle̍, 
tē a̍ ha̍ndu̍ ndu̍ bāla̍ŋ chōo̍ pɛ̍, ō nɔ̄lā mbō mīīŋgu̍ vɛ̄lɛ̄ yōōmū.” 

19Mi̍ Chi̍i̍sū cha̍ŋ mbo̍ tūāl ndu̍ kɔ̄ɔ̄lī nda̍ bu̍ɛ̍i̍yāā ndūa̍a̍. 

20A̍ bōōndi̍i̍ ke̍ŋ, mi̍ chūā pīlɛ̍ hūŋ Chi̍i̍sū a̍ mākɔ̄ɔ̄. Ndu̍yɛ̍, le̍ wɔ̄sīla̍ŋ tɔ̍ a̍ lā tīɔ̍ɔ̍ŋ 
chūa̍a̍ ho̍ō chō a̍ nāā ŋ̄wāŋ lāāndū wɔ̄ɔ̍ŋ pūm. Mɛ̄ɛ̄ o̍ hi᷅ŋ Chi̍i̍sū a̍ mākɔ̄ɔ̄, mbo̍ 
pīla᷄ŋ do᷅ma̍ ndɔ̄ɔ̍ bɔ̄ɔ̄le̍ŋ. 

21Kāni̍ fo̍ndōle̍, mbo̍ yīya᷄ŋ māā ō wa̍ bɛ̍ɛ̍ do᷅ma̍ Chi̍i̍sōo̍ si̍i̍ o̍ pi̍la̍ŋ ni̍ māā ō nɔ̄lā 
mbō sēŋgū. Mɛ̄ɛ̍ le̍ he̍ī, o̍ pi̍la̍ŋ do᷅ma̍ Chi̍i̍sōo̍ ni̍. 

22O̍ ko̍ŋ kɔ̍ɔ̍lī, mi̍ Chi̍i̍sū mu̍li᷄ŋ mbo̍ chā ndu̍. Mbo̍ dīmūl ndu̍ āā, “Hi̍o̍u̍ la̍chi̍ a̍ 
tīīnda᷄ŋndo̍ nɔ̄ɔ̍, chūā nūu̍. Tīīnda᷄ŋ ŋ̄ dɔ̄ū o̍ Mɛ̄lɛ̄ka̍ ni᷄ŋ ndo̍ tōsa̍ ma̍ sɔ̄lā sīōŋgɔ̄ɔ̍.” 
Mi̍ chūa̍a̍ ho̍ō sīāŋgū o̍ lē pīlɛ̍ ni᷄ŋ kpe̍. 

23O̍ ko̍ŋ kɔ̍ɔ̍lī, mi̍ Chi̍i̍sū fu̍u̍lūū o̍ chīɛ̄ī wānā bɛ̍ndōo̍. Mɛ̄ɛ̍ o̍ fu̍u̍lu̍u̍, mbo̍ kōmāl 
wānāā nyɛ̄ chāa̍ hi᷅ŋ nda̍ a̍ fāŋgāa̍ ta̍u̍. Nyɛ̄ o̍ nyɛ̄ wa̍ wɛ̍i̍kā wɛ̍i̍kā bɛ̄ndū bɛ̍ndū. 

24Mi̍ Chi̍i̍sū di̍mūl nda̍ āā, “Nya̍ kpo̍u̍ lā fūla̍ o̍ bɛ̍ɛ̄. Chūāāmbɔ̄ɔ̍ vi̍ le̍. O̍ lūa̍a̍ŋ o̍ 
cho̍ ni̍.” Mɛ̄ɛ̍ o̍ di̍mi̍ le̍nde̍, ma̍ sa̍āŋ ndu̍ māmɔ̄ɔ̍. 

25Kɛ̍ mɛ̄ɛ̍ nda̍ sōli̍ wāŋnda̍ o̍ bɛ̍ɛ̄, mi̍ Chi̍i̍sū lu̍ɛ̍ī o̍ chīɛ̄ī chūāāmbɔ̄ɔ̍ wa̍ īhīni̍ wo̍. 
Mbo̍ sāā ndu̍ bāa̍. Mi̍ chūāāmbɔ̄ɔ̍ cha᷄ŋ. 

26O̍ ko̍ŋ kɔ̍ɔ̍lī, mi̍ tɔ̍ɔ̍ tīū si̍lɔ̍ o̍ būŋgɛ̄ī kēŋ ni᷄ŋ a̍ nyɛ̍ yɔ̍nu̍ŋ ndo̍ o̍kɔ̄ɔ̄. 

Chii̍s̍ū siŋ̍gi ̍wānāā sūmɛi̍y̍a̍ nda̍ ndā ŋiɔ̍ɔ̍ŋ̍ 
27O̍ ko̍ŋ kɔ̍ɔ̍lī, mi̍ Chi̍i̍sū fa̍ŋa᷄ŋ o̍ fo̍ndāŋ kōŋ. Mɛ̄ɛ̍ o̍ wa̍ hīōūwɔ̄ɔ̍, mi̍ wānāā 
sūmɛ̍i̍ya̍ nda̍ nda̍ ŋi̍ɔ̍ɔ̍ŋ ā wā ndu̍ tōlɔ̄ɔ̍ kɔ̄ɔ̄lī. Ā wa̍ kɔ̄la̍ŋ a̍ dīmīo̍o̍ chōo̍ cho̍o̍ ndu̍ 
a̍ mākɔ̄ɔ̄ āā, “Nūm Po̍ Dēēvi̍o̍o̍, tūīīnu̍ŋ na̍a̍ īnyīɛ̍ɛ̍ fɔ̍.” 

28O̍ ko̍ŋ kɔ̍ɔ̍lī, mɛ̄ɛ̍ Chi̍i̍sū lu̍ɛ̍ī chīɛ̄ī ni̍ŋ, mi̍ pūa̍a̍ su̍mɛ̍i̍ya̍ ha̍ā lūɛ̄ī ndu̍ kɔ̄ɔ̄lī. Mi̍ 
Chi̍i̍sū lo᷅ lo̍ŋ mbo̍ nyūnā nda̍ āā vɛ̄ɛ̄, “Lā lāāla̍ŋ māā I̍ nɔ̍lā mī si̍ŋgi̍ nya̍?” Ma̍ chɛ̄l 
āā, “E̍ī, Fāllo̍. Ŋ̄ lāāla̍ŋ māā ā nɔ̄lā na̍a̍ sīŋgī.” 

29O̍ ko̍ŋ, mi̍ Chi̍i̍sū pi̍la᷄ŋ nda̍ hɔ̄lta̍ŋ. Mbo̍ dīmī āā, “Ī yɔ̄nu̍ŋ, kāni̍ fo̍ndōle̍, le̍ mɛ̄ɛ̍ 
nya̍ lāāla̍ŋ yɛ̍.” 

30Mɛ̄ɛ̍ o̍ di̍mi̍ le̍nde̍, ma̍ kāndū chɔ̄ɔ̍. Mi̍ Chi̍i̍sū si̍lā nda̍ ō kālā ka̍lā āā, “Lā di̍mūl 
wānā o̍ wānā a̍ ndi̍ o̍kɔ̄ɔ̄ le̍.” 

31Kɛ̍, mɛ̄ɛ̍ nda̍ kūɛ̄, ma̍ kɔ̍ sɛ̍ŋī Chi̍i̍sū tɔ̍ɔ̍ o̍ būŋgɛ̄ī kēŋ ni᷄ŋ fa̍ū. 

Chii̍s̍ū to̍ū nyin̍ā lēbo̍bo̍ wa̍ pōo̍ kɔɔ̄l̄ī wo̍ 
32Bōōndi̍i̍ pūa̍a̍ ŋi̍ɔ̍ɔ̍ŋnda̍ ā wa̍ fūlāa̍ ve̍, mi̍ wānāā pūm ā hūŋ a̍ po̍ bo̍bo̍nɔ̍ɔ̍ nāa̍ 
Chi̍i̍sū chu̍a̍. Nyi̍nā wɔ̄ɔ̍ŋndo̍ wa̍ bo̍bo̍nɔ̍ɔ̍ ho̍ō kɔ̄ɔ̄lī. Ndu̍yɛ̍, nyi̍nā wɔ̄ɔ̍ŋ kōŋ ndu̍ 
ndu̍ o̍o̍ to̍sā ndu̍ ni̍ ō su̍ū le̍. 

33Kɛ̍, mɛ̄ɛ̍ Chi̍i̍sū to̍ū dɔ̍ɔ̍ nyi̍nā kōŋ ndu̍ kɔ̄ɔ̄lī, mi̍ pōo̍ sūāā bɛ̍ɛ̍. O̍ ko̍ŋ kɔ̍ɔ̍lī, mi̍ 
kɔ̄ndɔ̄fi̍llo̍ bīī wāŋnda̍ kpe̍de̍. Ma̍ sa̍āŋ di̍mīo̍o̍ āā, “Lē pīlɛ̍ bɛ̍ɛ̍ ī wāā nu̍a̍ā ī yɔ̄nu̍ŋ 
ndɔ̍ o̍ lɛ̄ŋndē I̍sɔ̄lūɛ̄īle̍ŋ nde᷅ŋ ni᷄ŋ te̍.” 

34Kɛ̍ ndu̍yɛ̍, mi̍ ku̍ndā Fālīsi̍īya̍ nda̍ dīmī āā, “Māsa̍ nyi̍nāā wɔ̄ɔ̍ŋnda̍ ndu̍ ke᷅ 
Chi̍i̍sū kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī ni̍.” 

Nyīɛɛ̍y̍e̍ bīī Chii̍s̍ū le̍ wāŋnda̍ 
35Mi̍ Chi̍i̍sū ba̍lū o̍ chi̍o̍o̍ŋ a̍ sɔ̄ndɔ̄kɔ̍ltā ka̍ ka̍. Mbo̍ pɛ̄ɛ̄kū wāŋnda̍ o̍ chīɛ̄īlā 
Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. Mbo̍ dīmūl wāŋnda̍ yōōŋgū kɛ̄ndɔ̄ɔ̍ a̍ māsāle̍ 
Mɛ̄lɛ̄ka̍le̍ŋ o̍kɔ̄ɔ̄. O̍ ko̍ŋ kɔ̍ɔ̍lī, mbo̍ sīŋgī wāŋnda̍ a̍ nāālā yɛ̍ yɛ̍la̍ fa̍ŋgā. 

36Mɛ̄ɛ̍ Chi̍i̍sū che᷅ wāŋnda̍ ā chō fāŋgāa̍ le̍nde̍, mi̍ nyīɛ̍ɛ̍ye̍ bīī ndu̍ le̍ nda̍. Kāni̍ 
fo̍ndōle̍, mɛ̄ɛ̄ sāa̍ wā nu̍a̍ā ā nɔ᷅ wa̍nā ma̍ndāā le̍ yɛ̍, le̍nde̍ nda̍ wa̍ ni̍. Kɔ̄lta̍ŋ lā 
wa̍ nda̍ lā lāāsi̍ɛ̍i̍ pɛ̍ a̍ būūla᷄ŋnda̍ŋ. Nda̍ a̍a̍ si̍nā nāa̍ o̍ nāa̍ nda̍ a̍a̍ ku̍ā mā sɔ̄la̍ 
mālāa̍ le̍. 

37Mi̍ Chi̍i̍sū lo᷅ o̍ ko̍ŋ mbo̍ dīmūl bu̍ɛ̍i̍yāā ndūa̍a̍ o̍ lētāle̍ ni᷄ŋ āā, “Chīɛ̍i̍ vēsa̍ ta̍u̍ le̍ 
kōūwɔ̄ɔ̍, kɛ̍, wānāā kūāūwāa̍ ā cho̍ a̍ bɔ̍ɔ̍ le̍. 

38Le̍la̍ŋ lā dīmu̍l wa᷅na̍ nɔ̍ chīɛ̍i̍ yo̍ mbō yɔ᷄ŋ wānāā wa̍lla̍ mā kūu̍ ndu̍ ndi̍.” 

Māa̍ti̍u̍ 10 

Chii̍s̍ū hɛl̍i ̍wānāā o̍ ve᷅m hɔl̄tē ndɔ ̄wa̍ 
(Ma̍kī 3:13-19; Lu̍kū 6:12-16) 

1O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū bu̍ɛ̍i̍yāā ndūāā ŋ̍wa᷅ŋ tɔ̍ a̍ wānāā ŋīɔ̍ɔ̍ŋnda̍ nāa̍ pi᷅lɛ̍. 
Mbo̍ kē nda̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī a̍ nāālā yɛ̍ yɛ̍la̍ŋ 
kpo̍u̍ si̍ŋgīo̍o̍. 

2Ŋ̄wāŋ tɔ̍ a̍ wānāā ŋīɔ̍ɔ̍ŋāā kāŋ dīōlā ndāla̍ŋ la̍ cho̍ la᷅ŋ ni̍. Ō tāso̍o̍ cho̍ Sa̍i̍mɔ̄ŋ ni̍, 
mā vēēlū ndu̍ vɛ̄lɛ̄ āā, Pītɛ̍, nda̍ A̍ndūlū pɔ̍mbɔ̄ ndɔ̄, a̍ pūa̍a̍ Sɛ̍bɛ̍dīī, Chēmi̍si̍ nda̍ 
Chɔ᷄ŋ pɔ̍mbɔ̄ ndɔ̄, 

3a̍ Fi̍li̍pī nda̍ Bātɔ̄lɔ̍mīū, a̍ Tɔ̄mɔ̍si̍ nda̍ Māa̍ti̍u̍ kɔ̍sɔ̄ŋnɔ̄, a̍ Chēmi̍si̍, po̍ A̍fa̍a̍sī wo̍, 
nda̍ Ta̍a̍dīɔ̄ɔ̄, 

4a̍ Sa̍i̍mɔ̄ŋ wāna̍ sɔ̍ŋgā le̍ lɛ̄ŋndē ndɔ̄la̍ŋ bāŋāa̍ wo̍, a̍ Chu̍dā Īsīka̍a̍līɔ̄ɔ̄ o̍ pi̍si̍ 
Chi̍i̍sū wo̍. 

Chii̍s̍ū ve᷅m bu̍ɛi̍y̍āā ndūa̍a̍ 
(Ma̍kī 6:7-13; Lu̍kū 9:1-6) 

5Mi̍ Chi̍i̍sū chɔ᷅m pūa̍a̍ tɔ̍ a̍ ā ŋīɔ̍ɔ̍ŋnda̍ ha̍ā nyɛ̄ nda̍ nɔ̄ le̍ tōsāa̍ wo̍. Mbo̍ vīām nda̍. 
Mbo̍ dīmūl nda̍ āā, “Lā ku̍ā o̍ fo̍ndāŋndā wānāa̍ cho̍ a̍ Chu̍ū le̍ wa̍ le̍. Ndu̍yɛ̍, lā 
ku̍ā o̍ chi̍e̍e̍ŋ Sāme̍e̍līāāŋnda̍ le̍. 

6O̍ wāŋnda̍ I̍sɔ̄lūɛ̄ī lo̍ nya̍ kūā ni̍, a̍ cho̍ ha̍ā māā sāā la̍a̍sīa̍ŋ nda̍. 

7Lā kɔ̍ mī lā kɔ̍ di̍mūl wāŋnda̍ sūɛ̍i̍ Mɛ̄lɛ̄kɛ̍i̍ āā, ‘Pāa̍le̍ Mɛ̄lɛ̄ka̍ chō wā māsāa̍ 
wāŋnda̍ chōo̍ le̍ŋ lē chō ni᷅ŋ a̍ nya̍ kpɛ̍ɛ̍lūŋ.’ 

8Lā sīŋgi̍ wa̍nāā lānāāwa̍ mī lā mīŋgi̍ wānāā vīlɛ̍i̍ya̍ yōōmū. Ndu̍yɛ̍, lā sīŋgi̍ 
wa̍nāa̍ nɔ̍ nāā wɔ̄ɔ̍ŋndo̍ lēkɔ̄ɔ̍ wa̍ mī lā tōū nyi̍nāā wɔ̄ɔ̍ŋnda̍ wāŋnda̍ kɔ̄ɔ̄lī. Fo̍ndō 
Mɛ̄lɛ̄ka̍ ke̍ nya̍ kpāāyāa̍ ho̍ō ni̍. Le̍la̍ŋ, tē lā tōsa̍l wāŋnda̍ sɔ̄ɔ̍ŋ mu᷅ŋ pɛ̍, lā bi̍ī nda̍ 
nyɛ̄ o̍ nyɛ̄ o̍ bā sɔ̍ŋgɔ̍ ko̍ŋ te̍. 

9Lā ku̍ā a̍ nyɛ̄ sɔ̄lāā le̍. 

10Lā ku̍ā a̍ lāwōlɔ̄ɔ̄ le̍. Ko̍ŋ cho̍ ni̍, lā ku̍ā a̍ dōmāla̍ ti̍ɔ̍ɔ̍ŋ te̍. Ndu̍yɛ̍, lā ku̍ā a̍ 
kɔ̄ɔ̄vɛ̄i̍la̍ ku̍ndālā tīɔ̍ɔ̍ŋ te̍. Lā chu̍ā bɛ̍ɛ̍ lātīnda̍ le̍. Lā ku̍ā a̍ nyɔ̄ɔ̍ŋ mu᷅ŋ te̍. Kāni̍ 
fu̍u̍le̍, wāna̍ wa̍llo̍ nɔ̄ mbō sɔ̄la̍ nyɛ̄ o̍ ha̍u̍ bā le̍ ndu̍ wo̍. 

11“Tē lā fūūlu̍u̍ o̍ chi̍e̍e̍ o̍ chi̍e̍e̍ pɛ̍, lā nūūvi̍a̍a̍ le̍ wāna̍ ka̍ā kɛ̄ndɔ̄ɔ̍, o̍ wa᷅ o̍ chɛ̍lāā 
le̍ nya̍ yīyāa̍ wo̍. Lā sāālu̍ŋ wa̍nā wa̍ā le̍nde̍ pɛ̍, lā wa̍ ndu̍ o̍ bɛ̄ŋgu̍ cho̍o̍ ha̍a̍a̍ 
mbō lo̍ o̍ ko̍ŋ mī lā fāŋa̍ŋ o̍ chi̍e̍e̍ ko̍ŋ ni᷄ŋ. 

12Chīɛ̄ī o̍ chīɛ̄ī nya̍ lūɛ̄ī pɛ̍, lā dīmi̍ nu̍a̍ā āā, ‘Dɛ̍nɛ̍ kɛ̍ndɛ̄ wa̍ chi̍ɛ̍ī ni̍ŋ na̍ŋnu᷄ŋ.’ 

13Tē wānāa̍ cho̍ chīɛ̄ī ni̍ŋ lo̍ŋ nda̍ ā chāa̍ nya̍ bīyɔ̄ɔ̄ pɛ̍, ā nɔ̄lā mā sɔ̄la̍ dɛ̍nɛ̍ kɛ̍ndɛ̄ 
nya̍ pīɛ̍i̍ Mɛ̍lɛ̄ka̍ le̍ ndu̍ wo̍. Kɛ̍ ndu̍yɛ̍, tē ā chīe̍e̍ nya̍ bīyɔ̄ɔ̄ le̍, dɛ̍nɛ̍ kɛ̍ndɛ̄ nya̍ pīɛ̍i̍ 
Mɛ̄lɛ̄ka̍ māā ā sɔ̄la̍ wo̍ ō mīīŋgu̍ŋ o̍ nya̍ pi̍la̍ lo̍. 

14Tē wāŋnda̍ o̍ chīɛ̄ī o̍ chīɛ̄ī kɛ̄lɛ̄ŋgāā o̍ chi̍e̍e̍ o̍ chi̍e̍e̍ a̍ bi̍i̍ nya̍ bīyɔ̄ɔ̄ kɛ̄ndɛ̄ le̍, 
kɛ̄lɛ̄ŋgāā tē ā kɛ̄ɛ̍ le̍ nya̍ nīla̍ŋ yāŋɔ̄ɔ̍ pɛ̍, lā fāŋa̍ŋ ndo̍ŋ. Ndu̍yɛ̍, tē lā wa̍ fāŋa᷄ŋndo̍ 
pɛ̍, lā ko᷄ŋ chu̍ndo̍o̍ nya̍ o̍ ŋ̄pēlū le̍ nda̍ chɔ̄mndo̍ māā ā tōsa̍ su̍ɛ̍i̍ kɛ̍ndɛ̄ le̍. 

15Mī di̍mu̍l nya̍, tē pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ kpo̍u̍ le̍ŋ lē fūūlu̍u̍ pɛ̍, 
wāŋnda̍ o̍ chi̍e̍e̍ wa̍ā le̍ndo̍o̍ ni᷄ŋ, nda̍ hi̍a̍ū ni̍ŋ nyɛ᷅ pālāa̍ sɔ̄lā a̍ wāŋnda̍ So̍dɔ̄m 
chi̍e̍e̍ a̍ Kōmo̍o̍lūā chi̍e̍e̍.” 

Wāŋnda̍ tūsī niŋ̍ bu̍ɛi̍y̍āa̍ Chii̍s̍ūa̍a̍ nyɛ ̄pālāa̍ chōo̍ 
(Ma̍kī 13:9-13; Lu̍kū 21:12-17) 

16Mi̍ Chi̍i̍sū hi̍a̍ū lāchī a̍ sūɛ̍i̍ āā, “Lā ya᷄ŋ ni᷅la̍ŋ. I̍ cho̍ māchūāā nya̍ vīōmɔ̄ɔ̍ māā 
lāsāā vīsīāā bīyāa̍ tɛ̄ɛ̄ŋ. Le̍la̍ŋ, lā wa̍ wa̍nāā mānda᷄ŋ o̍ nyɛ̄ o̍ nyɛ̄ nya̍ wa̍ to̍sāa̍ 
ni᷄ŋ. Ndu̍yɛ̍, lā wa̍ wa̍nāa̍ cha̍ā ŋ̍wa᷅ŋndā chīe̍e̍ bi̍yɔ̄ɔ̄. 

17Lā mānda̍ŋ. Kāni̍ fo̍ndōle̍, wāŋnda̍ chō hūnɔ̄ɔ̄ mā kūɛ̄ a̍ nya̍ o̍ tōŋgōla̍ 
kɔ̍ɔ̍sāāla̍ŋ ni᷄ŋ, ndu̍yɛ̍, mā lɔ̄ɔ̄ nya̍ o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. 

18Ā kūā ni̍ŋ a̍ nya̍ o̍ wānāā bɛ̄ndūa̍a̍ lo̍ mā kɔ̄ɔ̄sa̍ a̍ nya̍ le̍ mɛ̄ɛ̍ nya̍ chō bu̍ɛ̍i̍yāā 
nīa̍a̍ yɛ̍. A̍ bōōndi̍i̍ ke̍ŋ nya̍ dīmūl nda̍ ni̍ŋ Yo̍o̍ŋgū Kɛ̄ndɛ̍ Mɛ̄lɛ̄ka̍a̍ ni̍, nda̍ ni̍ a̍ 
wānāa̍ cho̍ a̍ Chu̍ū le̍ wa̍. 

19Ndu̍yɛ̍, tē ā wa̍ kɔ̍ɔ̍sɔ̍ɔ̍ a̍ nya̍ pɛ̍, lā bu̍u̍la᷄ŋ le̍ nyɛ̄ nya̍ dīmī wo̍ kɛ̄lɛ̄ŋgāā mɛ̄ɛ̍ 
nya̍ sūāā yɛ̍ le̍. Tē bōōndi̍i̍ ke̍ŋ ī fūūlu̍u̍ pɛ̍, lā chō nyɛ̄ nya̍ dīmī wo̍ sɔ̄lā. 

20Kāni̍ fo̍ndōle̍ dīōmndā nya̍ nɔ̄ le̍ dīmīo̍o̍ la̍ŋ lā ve᷅ ni̍ŋ di̍ōmndā nyāla̍ nya̍ pi̍la̍ 
le̍. Nyi̍na̍ Mɛ̄lɛ̄ka̍ Fi̍nyā nyā wo̍, ndu̍ cho̍ nya̍ dīōmndā nya̍ nɔ̄ le̍ dīmīo̍o̍ la̍ŋ dɔ̄wɔ̄ɔ̄ 
o̍ sōndō ni̍. 

21“Wāŋnda̍ ā pūm ā māl ni̍ŋ pɔ̍mbūāā ndāa̍ kɛ̄lɛ̄ŋgāā bɛ̄ndāā ndāa̍ wāŋnda̍ o̍ bā 
le̍ mā kɔ̄ɔ̄sa̍ a̍ nda̍ mā dīī nda̍. Fi̍nyāa̍ ā pūm bɛ̍ɛ̍ ā tōsā ni̍ŋ le̍nde̍ a̍ chūāūwāā 
ndāa̍. Ndu̍yɛ̍, chūāūwa̍ ā pūm ā sīmūl ni̍ŋ wa̍nāa̍ ve̍lū nda̍ wa̍, ndu̍yɛ̍, mā tōsa̍ 
mī wānāa̍ ve̍lū nda̍ wa̍ ā sɔ̄la̍ pīɔ̍mndo̍. 

22Wāŋnda̍ kpo̍u̍ ā tūl nya̍ ni̍ŋ le̍yɛ̍ le̍ mɛ̄ɛ̍ nya̍ chō bu̍ɛ̍i̍yāā nīa̍a̍ yɛ̍. Kɛ̍ ndu̍yɛ̍, 
wānā o̍ wāna̍ hi̍o̍ū la̍chi̍ a̍ bīūwɔ᷄ŋndo̍ pɛ̍ ha̍a̍a̍ mbō lo̍ o̍ ko̍ŋ mbō fūūlu̍u̍ o̍ 
mɛ̄ɛ̄lu̍la̍ nyɛ̄ pālāā kōŋ pɛ̍, Mɛ̄lɛ̄ka̍ pīŋi̍ ndu̍. 

23Ndu̍yɛ̍, tē wāŋnda̍ tūsi̍ nya̍ nyɛ̄ pālāa̍ chōo̍ o̍ chi̍e̍e̍ o̍ chi̍e̍e̍ pɛ̍, lā kɔ̄ŋnu̍ŋ o̍ chi̍e̍e̍ 
che᷅le̍ŋ. Ndu̍yɛ̍, mī di̍mu̍l nya̍, lā cho̍ chi̍ī chi̍o̍o̍ŋ kpo̍u̍ o̍ lɛ̄ŋndē I̍sɔ̄lūɛ̄īle̍ŋ ni᷄ŋ 
bɔ̍ŋā a̍ wa̍llo̍ le̍ mbō lo̍ o̍ ko̍ŋ mī wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō hīŋ.” 

24Mi̍ Chi̍i̍sū hi̍a̍ū lāchī a̍ nda̍ pɛ̄ɛ̄kōo̍ āā, “Nūm wāna̍ nda̍ chō pɛ̄ɛ̄kōo̍ wo̍, a̍ cho̍ o̍ 
bɛ̍ndū mā hīōū wāna̍ cho̍ nu̍m pɛ̄ɛ̄kōo̍ wo̍ le̍. Ndu̍yɛ̍, chīɔ̍ɔ̍ cho̍ o̍ bɛ̍ndū mbō hīōū 
ma̍sānɔ̄ ndɔ̄ɔ̍ le̍. 

25Le̍la̍ŋ, tē wāna̍ nda̍ chō pɛ̄ɛ̄kōo̍ wo̍ ō sīmnu᷄ŋ mɛ̄ɛ̍ wāna̍ cho̍ ndu̍ pɛ̄ɛ̄kōo̍ wo̍ 
chō yɛ̍ pɛ̍, ō nɔ̄ mbō na᷄ŋ kɔ̄l. Ndu̍yɛ̍, tē chīɔ̍ɔ̍ ō sīmnu᷄ŋ mɛ̄ɛ̍ ma̍sānɔ̄ ndɔ̄ɔ̍ chō yɛ̍ 
pɛ̍, ō nɔ̄ mbō na᷄ŋ kɔ̄l. Le̍la̍ŋ, tē wāŋnda̍ ā nɔ̄la̍ pɛ̍, mā dīmu̍l wāna̍ cho̍ yu̍ŋgo̍o̍ 
bōlle̍ŋ ndo̍ māā māsa̍ nyi̍nāā wɔ̄ɔ̍ŋnda̍, Bɛ̄ɛ̍si̍bɔ̄ɔ̄, māā ndu̍ cho̍ ndu̍ kɔ̄ɔ̄lī ni̍, mɛ̄ɛ̍ 
ā nɔ̄lā mā dīmu̍l wānāa̍ cho̍ ndu̍ o̍ bā bɛ̄ŋgu̍ wa̍ dīōmndā wɔ̄ɔ̍ŋnda̍ŋ mbō hīōū 
bɛ̍ɛ̍ le̍nde̍.” 

Mɛl̄ɛk̄a̍ nya̍ nɔ ̄ni ̍mī lā wo̍ 
(Lu̍kū 12:2-7) 

26Mi̍ Chi̍i̍sū hi̍a̍ū lāchī a̍ sūɛ̍i̍ āā, “Le̍la̍ŋ, lā wo᷅ wāŋndā ha̍ā le̍. Kāni̍ fo̍ndōle̍, nyɛ̄ 
o̍ nyɛ̍ cho̍ ō kūmbāā ō pīlɛ̍ bɛ̍ɛ̍ cho̍ lo᷅ mbō kɛ̄ɛ̍ fūlā kpe̍nde̍ke̍le̍ le̍. Ndu̍yɛ̍, nyɛ̄ o̍ 
nyɛ̍ cho̍ ō vīāŋāā ō pīlɛ̍ bɛ̍ɛ̍ cho̍ lo᷅ mī wāŋnda̍ kɛ̄ɛ̍ sīnā a̍ ndu̍ o̍kɔ̄ɔ̄ le̍. 

27Le̍la̍ŋ, nyɛ̄ ya̍ cho̍ nya̍ dīmūllo̍ na̍a̍ nya̍ā kpe̍e̍le̍ wo̍, lā dīmi̍ ndu̍ wāŋnda̍ o̍ hɔ̄l 
kpe̍nde̍ke̍le̍. Ndu̍yɛ̍, nyɛ̄ o̍ nyɛ̄ nya̍ tūēī ma̍ dīmī ndu̍ tōōlō, lā hēēlu̍ ndu̍ chōo̍ 
cho̍o̍ o̍ lu᷅ŋ. 

28Lā wo᷅ wānāa̍ nɔ̍lā mā dīī nya̍ chi̍e̍ēŋ na̍ŋnu᷄ŋ, kɛ̍ ndu̍yɛ̍, ā nɔ̍lā nyɛ̍ yɔ̄ŋ a̍ nyi̍nāā 
nyāa̍ le̍ wa̍ le̍. Wāna̍ nya̍ wō wo̍, ndu̍ cho̍ Mɛ̄lɛ̄ka̍ ni̍. Ndu̍ ndu̍ nɔ̍lā tē ō dīī nu̍m 
pɛ̍ chi̍e̍ēŋ na̍ŋnu᷄ŋ, ō yɔ᷄ŋ vɛ̄lɛ̄ nyi̍nā nūmndo̍ o̍ fo̍ndāŋ nyɛ̄ pālāa̍ nāa̍ ndu̍ Mɛ̍lɛ̄ka̍ 
dūāū wa̍nāā yɔ̄ŋ wɔ̄ɔ̍ŋnda̍ wa̍.” 

29Mi̍ Chi̍i̍sū hi̍a̍ū lāchī a̍ sūɛ̍i̍ āā, “Ni᷄ŋnda̍ ā cho̍ yo̍u̍wāa̍ nɔ̍ ba̍ā bɔ̄ɔ̍ le̍. Ā ŋīɔ̍ɔ̍ŋ 
ka̍pā nda̍ pīsī nda̍ ni̍. Kɛ̍ ndu̍yɛ̍, mɛ̄ɛ̍ mī Mɛ̄lɛ̄ka̍ Fi̍nyā nyā chɛ̍l mālāŋ ō pīlɛ̍ bɛ̍ɛ̍ 
o̍ wu᷅, 

30kɛ̄lɛ̄ŋgāā ni᷅ŋ te̍ nya̍, yīīŋīī yi̍īŋnde̍ nya̍ o̍ lēbōl bɛ̍ɛ̍, Mɛ̄lɛ̄ka̍ sīnā mɛ̄ɛ̍ i̍ cho̍ bōllē 
pīlɛ̍ yɛ̍. 

31Le̍la̍ŋ, lā yɔ᷅ŋ īsīōōŋ te̍. Kāni̍ fo̍ndōle̍, wāŋndo̍ ō pīlɛ̍ bɛ̍ɛ̍ nya̍ tɛ̄ɛ̄ŋ ō hīōū a̍ 
ni᷄ŋnda̍, mɛ̄ɛ̍ o̍ mɛ̄ɛ̍ nda̍ wa̍ fa̍ŋgā.” 

Wāa̍ le̍ Chii̍s̍ū a̍ kīɔɔ̍ ̍wāa̍ le̍ ndu̍ 
(Lu̍kū 12:8, 9) 

32Mi̍ Chi̍i̍sū di̍mī āā, “Wānā o̍ wāna̍ sɔ̍lɔ̍la̍ŋ pɛ̍ wa᷅ŋnda̍ o̍ hɔ̄l kpe̍nde̍ke̍le̍ māā le̍ 
ya̍ o̍ cho̍ ni̍, ya̍ bɛ̍ɛ̍ I̍ cho̍ hūnɔ̄ɔ̄ sɔ̄lɔ̄la᷄ŋ Mɛ̄lɛ̄ka̍ Fi̍nyā nūu̍ o̍ hɔ̄l o̍ cho̍ o̍ fo̍ndāŋ 
ndɔ̄ɔ̍ wo̍ māā le̍ ya̍ wānā ko̍ŋ chō ni̍. 

33Kɛ̍ ndu̍yɛ̍, wānā o̍ wāna̍ di̍mi̍ pɛ̍ wa᷅ŋnda̍ o̍ hɔ̄l kpe̍nde̍ke̍le̍ māā ō cho̍ wa᷅na̍ nī 
le̍, ya̍ bɛ̍ɛ̍ I̍ cho̍ hūnɔ̄ɔ̄ dīmī Mɛ̄lɛ̄ka̍ Fi̍nyā nūu̍ o̍ hɔ̄l o̍ cho̍ o̍ fo̍ndāŋ ndɔ̄ɔ̍ wo̍ māā 
wānā ko̍ŋ ō cho̍ wa᷅na̍ nī le̍.” 

Ō cho̍ sɛɛ̍ŋ̄gia̍̄ŋ te̍ Chii̍s̍ū hiŋ᷅ chīī le̍ 
(Lu̍kū 12:51-53; Lu̍kū 14:26, 27) 

34Mi̍ Chi̍i̍sū hi̍a̍ū lāchī a̍ sūɛ̍i̍ āā, “Lā yi̍ya᷄ŋ māā kɔ̄l nyūlū le̍ ya̍ hi᷅ŋ lūēī o̍ 
chi̍e̍ēŋndo̍ ni᷄ŋ te̍. Ō cho̍ kɔ᷅l nyūlū kpo̍so̍ŋ te̍ ya̍ hi᷅ŋ lūēī le̍. I̍ hi᷅ŋ māhūnāā le̍ tōsāa̍ 
mī pīɔ̄ūvi̍āŋndo̍ de᷄l wāŋnda̍ tɛ̄ɛ̄ŋ. 

35I̍ hi᷅ŋ le̍ mī to̍sa̍ mī pūa̍a̍ ā chīe̍i̍ fi̍nyāā ndāa̍, ndu̍yɛ̍, mī chūāūwāā lāāndūa̍a̍ ā 
chīe̍i̍ kālāa̍ ndāa̍ ndu̍yɛ̍, mī lāāndūa̍a̍ ā chīe̍i̍ kālā lɛ̍i̍ya̍a̍ ndāa̍. 

36Ndu̍yɛ̍, wāŋndo̍ o̍ ndu̍ pi̍la̍ lo̍ chi̍ɛ̍ī ni̍ŋ ya̍a̍mɔ̍ɔ̍wa̍a̍ ndūa̍a̍ ā chāŋ ni̍ŋ ni̍. 

37“Wāna̍ ka̍a̍la̍ fi̍nyā ndɔ̄ kɛ̄lɛ̄ŋgāā kāla̍ ndɔ̄ mbō hīōū mɛ̄ɛ̍ o̍ ka̍a̍la̍ ya̍ yɛ̍ pɛ̍, mɛ̄ɛ̍ 
ō bɛ̄nda̍ mbō wa̍ bu̍ɛ̍ī nī le̍. Ndu̍yɛ̍, wāna̍ ka̍a̍la̍ po̍ ndɔ̄ɔ̍ kɛ̄lɛ̄ŋgāā chūā ndɔ̄ɔ̍ mbō 
hīōū mɛ̄ɛ̍ o̍ ka̍a̍la̍ ya̍ yɛ̍ pɛ̍, mɛ̄ɛ̍ ō bɛ̄nda̍ mbō wa̍ bu̍ɛ̍ī nī le̍. 

38O̍ ko̍ŋ kɔ̍ɔ̍lī, wāna̍ ve̍ o̍ bɛ̍ɛ̍ndīa̍ŋ le̍ mā dīī ndu̍ o̍ yɔ̄m sīŋgāfīlāa̍ chōo̍ le̍ sa̍bū 
nūu̍, ndu̍yɛ̍, mbō tōl la̍ kɔ̄ɔ̄lī le̍, mɛ̄ɛ̍ wānā ko̍ŋ ō bɛ̄nda̍ mbō wa̍ bu̍ɛ̍ī nī le̍. 

39Wānā o̍ wāna̍ ki̍ndi̍ le̍ yōōmū ndɔ̄ɔ̍ chīīndīa̍a̍ pɛ̍, mɛ̄ɛ̍ ō chō yōōmū kpe̍e̍kpe̍i̍yo̍ 
fūlā. Kɛ̍ ndu̍yɛ̍, wānā o̍ wāna̍ yōōmū ndɔ̄ɔ̍ hɛ̍lu᷄ŋ ndu̍ le̍ ya̍ pɛ̍, mɛ̄ɛ̍ ō chō hūnɔ̄ɔ̄ 
yōōmū kpe̍e̍kpe̍i̍yo̍ sɔ̄lā.” 

Bu̍ɛi̍y̍āa̍ Chii̍s̍ūa̍a̍ chɛl̄ɔɔ̄ ̍
(Ma̍kī 9:41) 

40Mi̍ Chi̍i̍sū di̍mī āā, “Wāna̍ chɛ̍l nya̍ pɛ̍, mɛ̄ɛ̍ ya̍ o̍ chɛ̍l ko̍ŋ ni̍. Ndu̍yɛ̍, wāna̍ chɛ̍l 
la̍ pɛ̍, mɛ̄ɛ̍ wāna̍ ve᷅m ya̍ wo̍, ndu̍ o̍ chɛ̍l ko̍ŋ ni̍. 

41Wāna̍ chɛ̍l wāna̍ su̍a̍ā le̍ Mɛ̄lɛ̄ka̍ wo̍ le̍ mɛ̄ɛ̍ o̍ cho̍ wāna̍ su̍a̍ā le̍ Mɛ̄lɛ̄ka̍ wo̍ yɛ̍ 
pɛ̍, wānā ko̍ŋ Mɛ̄lɛ̄ka̍ chō ndu̍ hūnɔ̄ɔ̄ nyɛ̄ kɛ̄ndɛ̄ kē mɛ̄ɛ̍ o̍ ke᷅ ni̍ŋ wa᷅na̍ su̍a̍ā le̍ 
Mɛ̄lɛ̄ka̍ wo̍ yɛ̍. Ndu̍yɛ̍, wāna̍ chɛ̍l wānā sa̍kpōo̍ le̍ mɛ̄ɛ̍ o̍ cho̍ sa̍kpō yɛ̍ pɛ̍, wānā 
ko̍ŋ Mɛ̄lɛ̄ka̍ chō ndu̍ hūnɔ̄ɔ̄ nyɛ̄ kɛ̄ndɛ̄ kē mɛ̄ɛ̍ o̍ ke᷅ ni̍ŋ wa̍nā sa̍kpōo̍ yɛ̍. 

42Mī di̍mu̍l nya̍, ā yɔ᷄ŋ bɛ̍ɛ̍ āā, mɛ̄ŋmā kōla᷄ŋ ni̍, wānā ke̍ bu̍ɛ̍ī nūu̍ le̍ mɛ̄ɛ̍ o̍ cho̍ 
bu̍ɛ̍ī nī yɛ̍ pɛ̍, ō wa̍ bɛ̍ɛ̍ bu̍ɛ̍ī pɔ̄mbu̍ɛ̍i̍na̍a̍ wo̍ ni̍, mɛ̄ɛ̍ mī Mɛ̄lɛ̄ka̍ hu᷄ŋ ke᷅ wānā ko̍ŋ 
nyɛ̄ kɛ̄ndɛ̄.” 

Māa̍ti̍u̍ 11 

Chɔŋ᷄ Wānā Yiŋ̍āa̍ vēm bu̍ɛi̍y̍āā ndūa̍a̍ nāa̍ Chii̍s̍ū chu̍a̍ 
(Lu̍kū 7:18-35) 

1Mɛ̄ɛ̍ Chi̍i̍sū chi̍i̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ sīlāla̍ŋ nda᷅ŋ, mbo̍ fāŋa᷄ŋ o̍ fo̍ndāŋ 
kōŋ. Mbo̍ kūā o̍ chi̍o̍o̍ŋ o̍ būŋgɛ̄ī Kāli̍līve̍ ni᷄ŋ le̍ wāŋnda̍ pɛ̄ɛ̄kōo̍ a̍ nda̍ sūɛ̍i̍ 
Mɛ̄lɛ̄kɛ̍i̍ dīmūllo̍. 

2Chɔ᷄ŋ Wānā Yi̍ŋāa̍ lo̍ o̍ chīɛ̄ī mānyūmndo̍ ni᷄ŋ mbo̍ tūɛ̄ī tɔ̍ɔ̍ a̍ wa̍lta̍ Ki̍li̍tī wa̍ tōsāa̍ 
la̍ŋ o̍kɔ̄ɔ̄. O̍ ko̍ŋ, mbo̍ vi̍ām bu̍ɛ̍i̍yāā ndūa̍a̍ ā pūm nāa̍ ndu̍ chu̍a̍. 

3Ma̍ kɔ̍ nyu̍nā Chi̍i̍sū āā, “Chɔ᷄ŋ āā na̍a̍ ŋ̄ nyūna̍ nu̍m āā vɛ̄ɛ̄, ‘Nu᷄m cho̍ wāna̍ 
wāŋnda̍ chō lēhɔ̄l o̍ nɛ̄ī le̍ ndu̍ wo̍ ni̍?’ Āā, ‘Bāā ŋ̄ chu᷄m wa̍nā che᷅le̍ŋ?’ ” 

4Mi̍ Chi̍i̍sū mu̍lūl nda̍ āā, “Lā kɔ̍ di̍mūl Chɔ᷄ŋ nyɛ̄ o̍ nyɛ̄ nya̍ chō tūēīyɔ̄ɔ̍, ndu̍yɛ̍, 
mi̍ lā wā chɔ̄ɔ̍. 

5Wānāā sūmɛ̍i̍ya̍ chō ni᷅ŋ chɔ̄ɔ̍ mi̍ wānāā bɛ̄vɛ̍i̍ya̍ wā kɔ̄la̍ŋ. Wānāā nɔ̍ nāā 
wɔ̄ɔ̍ŋndo̍ lēkɔ̄ɔ̍ wa̍ ā sɔ̄la̍ sīōŋgɔ̄ɔ̍, mi̍ wānāā nīlā bāŋu̍lɛ̍i̍ya̍ wā ni᷅ŋ tūēīyɔ̄ɔ̍. 

Ndu̍yɛ̍, wānāā vīlɛ̍i̍ya̍ chō mīīŋgōo̍ yōōmū. O̍ ko̍ŋ kɔ̍ɔ̍lī, Yōōŋgū Kɛ̄ndɛ̍ Mɛ̄lɛ̄ka̍a̍ 
chō dīmi᷄ŋndo̍ nāa̍ wānāā tāmbɛ̍i̍ya̍ chūā.” 

6Mi̍ Chi̍i̍sū hi̍a̍ū lāchī a̍ sūɛ̍i̍ āā, “Wānā o̍ wāna̍ vi̍ ŋ̍di̍a̍l o̍ la̍a̍la᷄ŋ o̍ nɔ̍ o̍ ya̍ ni̍ŋ ndo̍ 
le̍, mɛ̄ɛ̍ ō pɛ̄l tɔ̄nɔ̄ɔ̍.” 

7Mɛ̄ɛ̍ bu̍ɛ̍i̍yāa̍ Chɔ᷄ŋ nda̍ ā wa̍ mīīŋgōo̍, mi̍ Chi̍i̍sū ka̍ndū sūɛ̍i̍ nāa̍ fāŋgāa̍ chūā a̍ 
Chɔ᷄ŋ o̍kɔ̄ɔ̄. Mbo̍ nyūnā nda̍ āā, “Kɔ̄lā nya̍ a̍a̍ ku̍ɛ̄ nāa̍ Chɔ᷄ŋ chu̍a̍ o̍ po̍llo̍ ni᷄ŋ nda̍ŋ, 
wāna̍ māā vɛ̄ɛ̄ nya̍ a̍a̍ nɔ̍ yɛ̄ o̍ kɔ̄l māā lā chō lākɔ̄ chɔ̄? Bāā wāna̍ cho̍ bɛ̍ɛ̍ŋ le̍ 
mūlīo̍o̍ wo̍, mɛ̄ɛ̍ hūēīye̍ ī mūūlūū sa̍ya̍a̍ nu̍a̍ā yɛ̍, ndu̍ nya̍ a̍a̍ nɔ̍ o̍ kɔ̄l māā lā chō 
lākɔ̄ chɔ̄ ni̍? Sāko̍. 

8Wāna̍ māā vɛ̄ɛ̄ nya̍ a̍a̍ nɔ̍ yɛ̄ o̍ kɔ̄l māā lā chō lākɔ̄ chɔ̄? Bāā wāŋndo̍ ō dōvīa̍ŋ o̍ 
nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ ni̍? Ō cho̍ wa̍nā wa̍ā le̍nde̍ le̍. O̍ chīɛ̄īlā māsāa̍ wānā 
sa̍a̍lūŋ wa̍nāa̍ do̍vīŋ do̍vi᷄ŋ wa̍ā le̍nde̍ wa̍ ni̍. 

9Mɛ̄ɛ̍ wāna̍ māā vɛ̄ɛ̄ nya̍ a̍a̍ nɔ̍ yɛ̄ ni᷅ŋ o̍ kɔ̄l māā lā chō lākɔ̄ chɔ̄? Bāā wāna̍ su̍a̍ā 
le̍ Mɛ̄lɛ̄ka̍ wo̍ ō pu᷄m? Tōnya̍. Mī di̍mu̍l nya̍, ō hīōū bɛ̍ɛ̍ wa᷅na̍ su̍a̍ā le̍ Mɛ̄lɛ̄ka̍. 

10A̍ Chɔ᷄ŋ o̍kɔ̄ɔ̄ nda̍ pōōnyi̍a̍a̍ dīōmnda̍ŋ nda᷅ŋ ni̍ āā, ‘Ya̍ Mɛ̍lɛ̄ka̍ I̍ cho̍ bu̍ɛ̍ī nūu̍ 
vīōmɔ̄ɔ̄ nu̍m lāchī mbō kɔ̍ to̍o̍sīāā pɔ̄ɔ̄ nɛ̄īyo̍ nu̍m lāchī.’ ” 

11Mi̍ Chi̍i̍sū hi̍a̍ū lāchī a̍ sūɛ̍i̍ āā, “Mī di̍mu̍l nya̍, wānā o̍ wāna̍ fu̍la̍ wānā la̍nɔ̍ɔ̍ o̍ 
īpūlu̍, Chɔ᷄ŋ hi̍o̍ū kpo̍u̍. Kɛ̍ ndu̍yɛ̍, wāna̍ cho̍ ō pɔ̄mbɔ̄ mbo̍ hīāū wāŋnda̍ kpo̍u̍ o̍ 
māsāle̍ Mɛ̄lɛ̄ka̍le̍ŋ ni᷄ŋ ndo̍ bɛ̍ɛ̍ ō hīōū Chɔ᷄ŋ. 

12Kāndɔ᷄ŋndo̍ a̍ bōōndi̍i̍ Chɔ᷄ŋ wa̍ wāŋnda̍ sūɛ̍i̍ Mɛ̄lɛ̄kɛ̍i̍ dīmūllo̍ ve̍ mbo̍ fūūlūū a̍ 
pāa̍le̍ hāūle̍ŋ, wāŋnda̍ ā sīmu̍l māsāle̍ Mɛ̄lɛ̄ka̍le̍ŋ. Ndu̍yɛ̍, wānāā wɔ̄ɔ̍ŋnda̍ chō 
kīndīo̍o̍ le̍ le̍ŋ pūūwo̍. 

13Wānāa̍ su̍a̍ā le̍ Mɛ̄lɛ̄ka̍ wa̍ kpo̍u̍ ma̍ dīmī a̍ hūnɔ̄ɔ̍ Chɔ᷄ŋ ndo̍ o̍kɔ̄ɔ̄. Yāu̍ lāsāwa̍ 
Mɛ̄lɛ̄ka̍a̍ bɛ̍ɛ̍, mbo̍ dīmī a̍ hūnɔ̄ɔ̄ ndɔ̄ɔ̍ o̍kɔ̄ɔ̄. O̍ ko̍ŋ kɔ̍ɔ̍lī, mbo̍ hūŋ. 

14Ndu̍yɛ̍, tē lā chɛ᷄l le̍ mī lā sɔ̄la̍ dɔ̍ɔ̍ sīnā pɛ̄ŋgo̍o̍ a̍ nyɛ̄ nda̍ dīmi̍ wo̍ o̍kɔ̄ɔ̄ pɛ̍, mɛ̄ɛ̍ 
lā sīna̍ pɛ̍ŋgu̍ māā dīōm wāna̍ su̍a̍ā le̍ Mɛ̄lɛ̄ka̍ wo̍ dīmi̍ māā Īla̍a̍chā cho̍ vɛ̄lɛ̄ 
mīīŋgū wo̍, māā a̍ Chɔ᷄ŋ o̍kɔ̄ɔ̄ o̍ wa̍ dīmīo̍o̍ ni̍. 

15Le̍la̍ŋ, wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, lā ya᷄ŋ ni᷅la̍ŋ, mī lā tūēī, mī lā sīna̍ 
pɛ̄ŋgu̍.” 

16Mi̍ Chi̍i̍sū hi̍a̍ū lāchī a̍ sūɛ̍i̍ āā, “I̍ chɔ᷅m ndɔ̍ nya̍ mɛ̄ɛ̍ wāŋndā chīe̍e̍ya̍ te̍le̍ŋndo̍ 
ho̍ō ā chō yɛ̍. Wāŋnda̍ te̍le̍ŋndo̍ ho̍ō ā chō māchūāā māā chūāāmbūa̍a̍ a̍ cha̍l 
pīsu̍lta̍ŋ o̍ lu᷅ŋ nda̍. Mɛ̄ɛ̍ nda̍ cha᷄l pīsu̍lta̍ŋ, mi̍ ku̍ndāa̍ ō pīlɔ̍ɔ̄ dīmūl ha̍ā āā, 

17‘Ŋ̄ lōo̍ nya̍ nyɛ̄ chāā kɔ̄l kɛ̄ndɔ̄ɔ̍, kɛ̍, lā yi̍ le̍. Mi̍ ŋ̄ sōlī chōndu̍ŋ nda̍ sōlī wa̍nāā 
vīlɛ̍i̍ya̍ chōo̍ wo̍ŋ, kɛ̍, lā che᷄ŋ te̍.’ 

18Kāni̍ fo̍ndōle̍, hūnɔ̄ɔ̄ Chɔ᷄ŋ hi᷅ŋ ndo̍, ō wa̍ su᷅mndo̍ bīyɔ̄ɔ̍, ndu̍yɛ̍, ndu̍ o̍o̍ ko᷅l 
ma̍mu̍ɛ̍i̍ le̍. O̍ ko̍ŋ, mi̍ wāŋnda̍ dīmī āā, ‘Nyi̍nā wɔ̄ɔ̍ŋndo̍ cho̍ ndu̍ kɔ̄ɔ̄lī ni̍.’ 

19Kɛ̍, mɛ̄ɛ̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ hīŋ, mbo̍ wā nyɛ̄ dīa̍a̍ dīo̍o̍, 
ndu̍yɛ̍, mbo̍ kōl. O̍ ko̍ŋ, mi̍ wāŋnda̍ dīmī āā, ‘Lāŋu̍nɔ̄ɔ̍ ho̍ō chō wāna̍ lēpūlu̍. Ō 
chō wānā ko̍lāā. Kɔ̍sɔ̄ŋnda̍ a̍ wānāā yɔ̄ŋ wɔ̄ɔ̍ŋnda̍ ndi̍a̍a̍mɔ̍ɔ̍ ndāa̍ o̍ cho̍ ni̍.’ ” Mi̍ 
Chi̍i̍sū hi̍a̍ū lāchī a̍ dīmīo̍o̍ āā, “Kɛ̍ ndu̍yɛ̍, wānāa̍ to᷅l kɔ̄l kālu̍ Mɛ̄lɛ̄ka̍a̍ kɔ̄ɔ̄lī wa̍ 
ka̍wa᷅ltā nda̍ tōsā la̍ŋ, la̍ŋ la̍ chɔ᷅m ni̍ māā ndu̍ cho̍ kɔ̄l kālu̍ kpe̍e̍kpe̍i̍yo̍ ni̍.” 

Chie̍̍e̍ŋ kɛɛ̍ ̍le̍ lāāla᷄ŋndo̍ a̍ Chii̍s̍ū wo̍ŋ 
(Lu̍kū 10:13-15) 

20Mi̍ wāŋnda̍ o̍ chi̍e̍e̍ŋ Chi̍i̍sū to̍sa̍ kɔ̄ndɔ̄fi̍ltā bɛ̄ndūla̍ŋ ndo̍ŋ ā kɛ̄ɛ̄ le̍ yɔ̄ŋndā 
ndāla̍ wɔ̍ɔ̍ŋnda̍ŋ mālɔ̄ɔ̍. Le̍ he̍ī mbo̍ pɛ̄ɛ̄sā nda̍. 

21Mbo̍ dīmī āā, “Nyɛ̄ pālāa̍ chō le̍ nya̍ wāŋnda̍ Cho̍lu̍a̍sīŋ chi̍e̍e̍. Nyɛ̄ pālāa̍ chō le̍ 
nya̍ wāŋnda̍ Bɛ̄tīsa̍i̍dā chi̍e̍e̍. Kāni̍ fo̍ndōle̍, wa̍lta̍ ka̍a̍ma̍ālā ya̍ to̍sa̍ nya̍ tɛ̄ɛ̄ŋ 
nda̍ŋ, tē la̍ a̍a̍ to̍sa̍ŋ Ta̍a̍yā chi̍e̍e̍ a̍ Sa̍i̍dɔ̄ŋ chi̍e̍e̍ pɛ̍, ā wa̍ nyɛ̄lā lābɛ̍kīla̍ŋ wōūnɔ᷄ŋ 
mī nda̍ a̍a̍ dɔ̍ɔ̍ŋ pu᷅lta̍ŋ chōo̍ si̍ndɛ̄ pa̍ le̍ chɔ̄mndo̍ māā ā ma᷄l yɔ̄ŋndā ndāla̍ 
wɔ̍ɔ̍ŋnda̍ŋ. 

22Mī di̍mu̍l nya̍ tōnya̍a̍, tē pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ lē fūūlu̍u̍ pɛ̍, nya̍ 
hi̍a̍ū ni̍ŋ nyɛ̍ pālāa̍ sɔ̄lā a̍ wāŋnda̍ Ta̍a̍yā a̍ Sa̍i̍dɔ̄ŋ. 

23Nya̍ wāŋnda̍ Kēpa̍a̍nīɔ̄m yɛ̍, nya̍ a̍a̍ hɛ̍na̍ŋ ma̍hɛ̍na᷄ŋ le̍ wāa̍ ā bɛ̄ndū mī nya̍ a̍a̍ 
hi̍o̍ū nyɛ̄ o̍ nyɛ̄. Kɛ̍, Mɛ̄lɛ̄ka̍ chō nya̍ hūnɔ̄ɔ̄ tɛ̄ɛ̄mbūū kpo̍u̍. Kāni̍ fo̍ndōle̍, tē wa̍lta̍ 
kɔ̄ndɔ̄fi̍lta̍ to̍sa̍ŋ o̍ nya̍ lo̍ chi̍e̍e̍ la̍ŋ la̍ a̍a̍ to̍sa̍ŋ So̍dɔ̄m pɛ̍, māā chi̍e̍e̍ ko̍ŋ ndu̍ o̍o̍ 
cho̍ wɔ̄ pāa̍le̍ hāūle᷅ŋ. 

24Mī di̍mu̍l nya̍ tōnya̍a̍, tē pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ kpo̍u̍ le̍ŋ lē fūūlu̍u̍ 
pɛ̍, nya̍ hi̍a̍ū ni̍ŋ nyɛ̍ pālāa̍ sɔ̄lā a̍ wāŋnda̍ So̍dɔ̄m.” 

Chii̍s̍ū ve̍e̍lu̍ wāŋnda̍ le̍ mā hīŋ nāa̍ ndu̍ chu̍a̍ 
(Lu̍kū 10:21, 22) 

25A̍ bōōndi̍i̍ ke̍ŋ mi̍ Chi̍i̍sū di̍mī āā, “Fi̍nyā nūu̍, nu᷄m cho̍ ho̍ō Māsānɔ̄ɔ̍ Mɛ̄lɛ̄ka̍ le̍ 
chōo̍ cho̍o̍ a̍ chi̍e̍ēŋndo̍ kpo̍u̍ wo̍, I̍ me̍l nu̍m ba̍li̍ka̍ le̍ mɛ̄ɛ̍ ŋ̄ vi᷄ŋ wānāā kɔ̄l kālu̍a̍a̍ 
a̍ wānāā sīnāā dɛ̍ni̍a̍a̍ sɔ̄ɔ̍ŋ mu᷅ŋ yɛ̍. Kɛ̍ o̍ ko̍ŋ kɔ̍ɔ̍lī, ma̍ chɔ̄m wānāa̍ si̍nā nyɛ̍ le̍ 
wa̍. 

26Kɛ̍ ndu̍yɛ̍, nyɛ̄ ŋ̄ hīni̍ kɔ̄l lo̍ ndu̍ to̍sa̍ŋ ho̍ō ni̍, Fi̍nyā nūu̍.” 

27Mi̍ Chi̍i̍sū di̍mī āā, “Fi̍nyā nūu̍ chu̍a̍ nyɔ̄ɔ̍ŋ kpo̍u̍ mbo̍ kē ya̍. Ndu̍yɛ̍, wānā o̍ 
wānā nɔ̍lā mbō sīna̍ wāna̍ Po̍ Mɛ̄lɛ̄ka̍a̍ ō chō wo̍ le̍, mɛ̄ɛ̍ Mɛ̄lɛ̄ka̍ Fi̍nyāa̍. Ndu̍yɛ̍ 
vɛ̍lɛ̄, wānā o̍ wānā nɔ̍lā mbō sīna̍ wāna̍ Mɛ̄lɛ̄ka̍ Fi̍nyāa̍ ō chō wo̍ le̍, mɛ̄ɛ̍ Po̍ 
Mɛ̄lɛ̄ka̍a̍ a̍ wānāā Po̍ Mɛ̄lɛ̄ka̍a̍ hɛ̄li̍ le̍ mbō chɔ᷄m nda̍ wāna̍ Mɛ̄lɛ̄ka̍ Fi̍nyāa̍ ō chō 
wo̍ wa̍.” 

28Mi̍ Chi̍i̍sū lo᷅ o̍ ko̍ŋ mbo̍ dīmī āā, “Wānā o̍ wāna̍ cho̍ ō yɔ̄kpāā a̍ nyɛ̄ pālāa̍, lā 
hu᷄ŋ nāa̍ ya̍ chu̍a̍. I̍ nɔ̍lā mī so̍li̍ nya̍ o̍ dɛ̍nɛ̍la̍ pa̍lāāla̍ŋ ni᷄ŋ. 

29Lā sīmnu̍ŋ bu̍ɛ̍i̍yāā nī, mī lā sɔ̄la̍ pɛ̄ɛ̄kōo̍ ya̍ o̍ bā bɛ̄ŋgu̍. Kāni̍ fo̍ndōle̍, I̍ cho̍ 
wāna̍ cha̍ā ŋ̍wa᷅ŋndā chīe̍e̍ bi̍yɔ̄ɔ̄. Ndu̍yɛ̍ wānā tu̍sīa̍ŋndo̍ ya̍ cho̍ ni̍. Ndu̍yɛ̍, lā 
nɔ̄lā mī lā sɔ̄la̍ pɛ̄ŋgīo̍o̍ o̍ kɔ̄ltā nyāla̍ŋ ni᷄ŋ. 

30Kāni̍ fo̍ndōle̍, pɛ̄ɛ̄kūlā nīla̍ŋ lā kīndu̍ chu̍ā le̍. Ndu̍yɛ̍, wa̍lta̍ ya̍ I̍ ke᷅ nya̍ la̍ŋ, lā 
pa̍lā to̍sā le̍.” 

Māa̍ti̍u̍ 12 

Nyɛ ̄Chii̍s̍ū dim̍i ̍a̍ pāa̍le̍ pɛŋ̍gīāālē Mɛl̄ɛk̄a̍le̍ŋ̍ o̍kɔɔ̄ ̄wo̍ 
(Ma̍kī 2:23-28; Lu̍kū 6:1-5) 

1Mɛ̄ɛ̍ te̍le̍ŋ ti̍ŋ hīōū, mi̍ Chi̍i̍sū nda̍ bu̍ɛ̍i̍yāā ndūa̍a̍ ā wā kɔ̄la̍ŋ ma̍ wā kēēkōo̍ o̍ 
chīɛ̄ī pūm ni᷄ŋ o̍ pāa̍le̍ pɛ̍ŋgīāā lē Mɛ̄lɛ̄ka̍le̍ŋ chōo̍. Tɔ̄lɔ̄ɔ̍ wa̍ o̍ chīɛ̍i̍ he̍ī ni᷄ŋ ndo̍, ā 
vēēlu̍ ndu̍ āā, wi̍t. Yīa̍a̍ŋ mā wa̍ bu̍ɛ̍i̍yāa̍ Chi̍i̍sūa̍a̍ nɛ̄īyo̍. O̍ ko̍ŋ, ma̍ wā tɔ̄lɔ̄ɔ̍ ho̍ō 
yōmɔ̄ɔ̍ mā dīā. 

2Ndu̍yɛ̍, mi̍ ku̍ndā Fālīsi̍īya̍ chā nda̍. Ma̍ lō lo̍ŋ ma̍ dīmūl Chi̍i̍sū āā, “Bu̍ɛ̍i̍yāā 
nūmnda̍ chō sɔ̄ɔ̍ŋ wānā to̍sā o̍ pāa̍le̍ nāāle̍ pɛ̍ŋgīāāle̍ŋ chōo̍ le̍ wo̍ŋ tōsāa̍.” 

3-4Mi̍ Chi̍i̍sū mu̍lūl nda̍ āā, “Lā chi̍ wɔ̍ o̍ Yāu̍ Mɛ̄lɛ̄ka̍a̍ ni᷄ŋ a̍ nyɛ̄ Māsāa̍ Dēēve̍ ndu̍ 
o̍o̍ to̍sa̍ wo̍ o̍kɔ̄ɔ̄ le̍? Bōōndi̍i̍ pi᷅lɛ̍ Dēēve̍ ni̍ nda̍ wānāa̍ wa̍ ndu̍ kɔ̄ɔ̄lī wa̍, mɛ̄ɛ̍ yīa̍a̍ŋ 
mā wa̍ nda̍ nɛ̄īyo̍, mbo̍ lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ, ndu̍ ni̍ nda̍ wānāa̍ wa̍ ndu̍ kɔ̄ɔ̄lī 
wa̍, ma̍ dīā bēe̍dīi̍ wa̍ ō yɔ̄ŋga᷄ŋ le̍ Mɛ̄lɛ̄ka̍ wo̍. Nda̍ a̍a̍ nɔ̍ mī nda̍ a̍a̍ de᷅ ndu̍ le̍. 
Wāna̍ so̍lī sa̍lāa̍ wo̍, ndu̍ ko̍ni̍ ndu̍ o̍o̍ nɔ̍ ni̍ mbō dē bēe̍dīi̍ ko̍ŋ. 

5Lā chi̍ wɔ̍ vɛ̍lɛ̄ dīōmnda̍ cho̍ lā pōōnyīāā o̍ yāu̍ lāsāwa̍ Mɛ̄lɛ̄ka̍a̍ ni᷄ŋ nda̍ŋ te̍? Ī 
chō ī pōōnyīāā māā o̍ pāa̍le̍ o̍ pāa̍le̍ nāāle̍ pɛ̍ŋgīāā chōo̍, wānāa̍ so̍lī sa̍lāa̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ nda̍ ā chō sāwa̍ pāa̍le̍ nāāle̍ pɛ̍ŋgīāāle̍ŋ tɛ̄ɛ̄mbūūwo̍. Kɛ̍ ndu̍yɛ̍, ī chō 
ī dīmīāā māā o̍ ko̍ŋ ni̍ŋ kpo̍u̍ ā tōsa̍ yɔ᷅ŋ wɔ̄ɔ̍ŋ te̍. 

6Mī di̍mu̍l nya̍, sūɛ̍i̍ sɛ̍nɛ̄ī hīŋ ī hīōū chīɛ̄ī na̍a̍ ŋ̄ sōlī sa̍lāa̍ wo̍. 

7Yāu̍ Mɛ̄lɛ̄ka̍a̍ dīmi̍ āā, ‘Ō cho̍ vi̍sīa̍a̍ sa̍lāa̍ sōlīo̍o̍ le̍ ya̍ Mɛ̍lɛ̄ka̍ ya̍ hɛ̍na̍ŋ te̍. Nyɛ̄ 
ya̍ I̍ hɛ̍na̍ŋ ndo̍ ndu̍ cho̍ wāŋndā chīe̍e̍ya̍ nyīɛ̍ɛ̍ye̍ tūīīnɔ᷄ŋndo̍ ni̍.’ ” Mi̍ Chi̍i̍sū hi̍a̍ū 
lāchī a̍ nda̍ dīmūllo̍ āā, “Tē nya̍ a̍a̍ si̍nā nyɛ̍ di̍mi̍ŋ ho̍ō wo̍ pɛ̄ŋgu̍ pɛ̍, nya̍ a̍a̍ pɛ̍ɛ̍sā 
wa᷅ŋnda̍ ha̍ā māā ā tōsa̍ yɔ̄ŋ wɔ̄ɔ̍ŋndo̍ le̍. 

8Kāni̍ fo̍ndōle̍, wāna̍ nda̍ vēēlū ho̍ō āā, Po̍ Wānā Pɔ̍nɔ̍ɔ̍ wo̍, ndu̍ kɛ̍ɛ̍sīāā nyɛ᷅ wānā 
to̍sā o̍ pāa̍le̍ nāāle̍ pɛ̍ŋgīāāle̍ŋ chōo̍ wo̍ ni̍ a̍ nyɛ̄ wānā to̍sā le̍cho̍o̍ le̍ wo̍.” 

Chii̍s̍ū siŋ̍gi ̍po̍ bā vēsɛi̍y̍o̍ 
(Ma̍kī 3:1-6; Lu̍kū 6:6-11) 

9O̍ ko̍ŋ kɔ̍ɔ̍lī, mi̍ Chi̍i̍sū fa̍ŋa᷄ŋ o̍ fo̍ndāŋ ko̍ŋ. Mbo̍ kūā o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ 
wo̍ ō pūm. 

10Po̍ pi᷅lɛ̍ wa̍ lo̍ŋ a̍ bāa̍ ndu̍ ō vēsɛ̍i̍. Ndu̍yɛ̍, wānāā pūm ā wa̍ lo̍ŋ nda̍ a̍a̍ hɛ̍na̍ŋ mī 
nda̍ a̍a̍ ho̍l Chi̍i̍sū sūɛ̍i̍. Le̍ he̍ī ma̍ nyūnā ndu̍ āā, “Vɛ̄ɛ̍nɛ̍ sāwa̍ pāa̍le̍ nāāle̍ 
pɛ̍ŋgīāāle̍ŋ ō dīmi̍ yɛ̄? Bāā wānā si̍ŋgī wa᷅na̍ nāa̍ lēchōo̍, bāā wānā si̍ŋgī le̍?” 

11Mi̍ Chi̍i̍sū lo᷅ lo̍ŋ mbo̍ nyūnā nda̍ āā, “Nya̍ cho̍ ha̍ā na̍ŋnu᷄ŋ ki̍nɛ̍i̍ ya̍, tē wāŋndo̍ 
ō pīlɛ̍ nɔ̄ yɛ̄ sāa̍, mī sāā ko̍ŋ ō de᷄l o̍ so̍o̍ŋndo̍ ni᷄ŋ, kɛ̍ ndu̍yɛ̍, ō pāa̍le̍ nāāle̍ 
pɛ̍ŋgīāāle̍ŋ chōo̍. Bāā wānā ko̍ŋ ō ku̍ē mbō kɔ̍ so̍lī ndu̍ o̍ pāa̍le̍ŋ nde᷅ŋ chōo̍ le̍? 
Sōlīo̍o̍ o̍ so̍lī ndu̍ ni̍. 

12Tē lā tōsa̍ ke̍ŋ o̍ pāa̍le̍ nāāle̍ pɛ̍ŋgīāāle̍ŋ chōo̍ pɛ̍ le̍ sāa̍, bāā wāna̍ chi̍o̍o̍ yɛ̄? Ō 
hīu̍ a̍ sāa̍ po̍lo̍ŋ po̍lo̍ŋ te̍? Le̍la̍ŋ, sāwā na̍a̍ māChu̍ūwo̍ ō kūūna̍ na̍a̍ le̍ tōnya̍ tōsā 
o̍ pāa̍le̍ le̍ŋ chōo̍ le̍.” 

13Mi̍ Chi̍i̍sū di̍mūl po̍ bā vēsɛ̍i̍yo̍ āā, “Si̍ɛ̍ndi̍ ba̍a̍.” Mi̍ pōo̍ sīɛ̄ndī bāa̍. O̍ ko̍ŋ, mi̍ bā 
ndɔ̄ɔ̍ mīīŋgū ndu̍ yɔ̄nɔ᷄ŋ nyɛ̍ kɛ̄ndɛ̍ī. Mbo̍ sīmnu᷄ŋ mɛ̄ɛ̍ ō pīlɔ̍ɔ̍ chō yɛ̍. 

14O̍ ko̍ŋ kɔ̄ɔ̄lī, mi̍ ku̍ndā Fālīsi̍īya̍ fūlā ma̍ kɔ̍ bi̍ī bɔ̄ŋa᷅ŋndo̍ le̍ mɛ̄ɛ̍ nda̍ lōōkū mā 
dīī Chi̍i̍sū yɛ̍. 

Chii̍s̍ū ndu̍ cho̍ wāna̍ Mɛl̄ɛk̄a̍ hɛl̄i ̍wo̍ ni ̍
15Mɛ̄ɛ̍ Chi̍i̍sū tu̍e̍ī nyɛ̄ ku̍ndā Fālīsi̍īya̍ kɛ̄ɛ̄si̍a̍a̍ le̍ tōsāa̍ wo̍, mbo̍ fāŋa᷄ŋ o̍ fo̍ndāŋ 
kōŋ. Ndu̍yɛ̍, mi̍ wāŋnda̍ tūāl ndu̍ kɔ̄ɔ̄lī fāŋgā bɛ̍ndōo̍. O̍ ko̍ŋ kɔ̍ɔ̍lī, mi̍ Chi̍i̍sū si̍ŋgī 
a̍ wa̍ a̍ nāāla̍ŋ nda̍. 

16Kɛ̍ ndu̍yɛ̍, mbo̍ sīlā nda̍ māā ā di̍mūl wāŋnda̍ a̍ ndu̍ o̍kɔ̄ɔ̄ le̍. 

17Chi̍i̍sū to̍sa̍ he̍ī le̍ hāli̍ kpe̍ŋ mī nyɛ̄ Mɛ̄lɛ̄ka̍ dɔ̄ū Āīsa̍yā, wāna̍ su̍a̍a̍ le̍ ndu̍ wo̍, o̍ 
sōndō wo̍, ō tōsa̍ŋ. 

18Mbo̍ dīmī āā, “Mi̍ chē bu̍ɛ̍ī ni̍ ya̍ I̍ hɛ̍li̍ wo̍. I̍ ka̍a̍la̍ ndu̍. Ndu̍yɛ̍, I̍ hi̍ni̍ kɔ̄l a̍ ndu̍. 
I̍ cho̍ tōsā mī Nyi̍nā nūu̍ tōl ndu̍ kɔ̄ɔ̄lī. Ndu̍yɛ̍, ō dīmūl ni̍ŋ wa᷅ŋnda̍ bā o̍ bā fe̍e̍ 
nyɛ᷅ ya̍ I̍ kɛ̍ɛ̍si̍a̍a̍ le̍ tōsāa̍ wo̍. 

19Ō cho̍ wa᷅na̍ sɛ̍ɛ̍ŋgi̍āŋ a̍ wānā le̍ o̍ cho̍ le̍. Ndu̍yɛ̍, ō cho̍ wa᷅na̍ si̍m o̍ lu᷅ŋ mbō 
kēlū yōŋgā le̍. 

20O̍ ko̍ŋ kɔ̍ɔ̍lī, ō bīūnūŋ ni̍ŋ wa̍nāa̍ nɔ̍ di̍a̍llūŋ kālā le̍ wa̍, ndu̍yɛ̍, mbō tōsa̍ tōnya̍a̍ 
nāa̍ wānāa̍ cho̍ a̍ kɔ̄ltā tāmbɛ̍i̍la̍ŋ nda̍ chūā. 

Ō chō lō he̍ī tōsāa̍ ha̍a̍a̍ mbō lo̍ o̍ ko̍ŋ mbō mūli̍ wāŋnda̍ kɔ̄lta̍ŋ, ndu̍yɛ̍, mā tōsa̍ 
nyɛ̄ Mɛ̄lɛ̄ka̍ hɛ̄na̍ŋ ndo̍. 

21Ndu̍ cho̍ wāna̍ wāŋnda̍ kpo̍u̍ o̍ chi̍e̍ēŋndo̍ chōo̍ a̍ ti̍i̍ndāŋ ni̍ŋ ndo̍ ni̍.” 

Wāŋnda̍ dīmi ̍māā Bɛɛ̄s̍ib̍ɔɔ̄ ̄ma̍lā Chii̍s̍ū le̍ nyin̍āā wɔɔ̄ŋ̍nda̍ tōūwɔɔ̄ ̍ni ̍
(Ma̍kī 3:20-30; Lu̍kū 11:14-23) 

22O̍ ko̍ŋ kɔ̍ɔ̍lī, mi̍ wānāā pūm ā hūŋ a̍ po̍ pi᷅lɛ̍ nāa̍ Chi̍i̍sū chu̍a̍. Nyi̍nā wɔ̄ɔ̍ŋndo̍ 
wa̍ ndu̍ kɔ̄ɔ̄lī. Pōo̍ ho̍ō ndu̍ o̍o̍ su̍ū le̍. Ndu̍yɛ̍, ō wa̍ vɛ̄lɛ̄ ō sūmɛ̍i̍. Hūnɔ̄ɔ̍ a̍ ndu̍ nāa̍ 
Chi̍i̍sū chu̍a̍, mi̍ Chi̍i̍sū si̍ŋgī ndu̍. O̍ ko̍ŋ, mi̍ pōo̍ sūāā, ndu̍yɛ̍, mbo̍ chā. 

23Mi̍ kɔ̄ndɔ̄fi̍llo̍ bīī wāŋnda̍ kpo̍u̍ a̍ nyɛ̄ Chi̍i̍sū to̍sa̍ wo̍. Ma̍ sāā dīmu̍la᷅ŋndo̍ āā, 
“Kɛ̄lɛ̄ŋgāā mbō wa̍ dɔ̍ɔ̍ ndu̍ cho̍ Po̍ Dēēve̍ wo̍ ni̍.” 

24Mɛ̄ɛ̍ ku̍ndā Fālīsi̍īya̍ tūēī le̍nde̍ ma̍ dīmī āā, “Mbɔ̄ Bɛ̄ɛ̍si̍bɔ̄ɔ̄ o̍ cho̍ māsa̍ nyi̍nāā 
wɔ̄ɔ̍ŋnda̍ wo̍, ndu̍ ke᷅ ndu̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī ni̍.” 

25Kɛ̍, mi̍ Chi̍i̍sū si̍nā nyɛ̍ wa̍ nda̍ o̍ lākɔ̄l lo̍. Mbo̍ dīmūl nda̍ āā, “Lēlɛ̄ŋ o̍ lēlɛ̄ŋ, tē 
lē pīɔ̄ūvi̍āŋ ku̍ndāla̍ŋ pɛ̍, mā sāa̍ sɔ̍ŋgɔ̄ɔ̍ vēllāa̍ vēllē pɛ̍, lɛ̄ŋndē lēŋ tāmbe̍i̍ le̍ 
ta̍mbū ni̍. Ndu̍yɛ̍, chi̍e̍e̍ o̍ chi̍e̍e̍ kɛ̄lɛ̄ŋgāā yu̍ŋgu̍ o̍ yu̍ŋgu̍ tē ō pīɔ̄ūvi̍āŋ ku̍ndāla̍ŋ 
pɛ̍, mā sāa̍ sɔ̍ŋgɔ̄ɔ̍ vēllāa̍ vēllē pɛ̍, pīɔ̄llo̍ o̍ pi̍ɔ̄l ni̍. 

26Le̍la̍ŋ, tē ku̍ndāla̍ŋ o̍ māsāle̍ Sēta̍nā māsa̍ nyi̍nāā wɔ̄ɔ̍ŋnda̍ ni᷄ŋ, la̍ sa̍a̍ sɔ̍ŋgɔ̄ɔ̍ 
vēllāa̍ vēllē pɛ̍, vɛ̄ɛ̍nɛ̍ māsāle̍ ndɔ̄le̍ŋ lē sīm yɛ̍? 

27Mɛ̄ɛ̍ nya̍ dīmi̍ māā māsa̍ nyi̍nāā wɔ̄ɔ̍ŋnda̍, Bɛ̄ɛ̍si̍bɔ̄ɔ̄ māā ndu̍ ke᷅ ya̍ kpāāyāa̍ le̍ 
nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī ni̍ yɛ̍, mɛ̄ɛ̍ wānāā nyāa̍ nda̍ nda̍ ō nɛ̄ɛ̍nɛ̍ 
ke̍ yɛ̄ nda̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī? 

28Tē ō wa̍ yɛ̄ pɛ̍ māā Mɛ̄lɛ̄ka̍ ndu̍ ke̍ ya̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ 
wāŋnda̍ kɔ̄ɔ̄lī ni̍, mɛ̄ɛ̍ ke̍ŋ chɔ̍m māā Mɛ̄lɛ̄ka̍ kāndu̍ wāa̍ māsāa̍ nya̍ chōo̍.” 

29Mi̍ Chi̍i̍sū di̍mī vɛ̄lɛ̄ āā, “Le̍ mī wānā lu̍ɛ̍ī o̍ wāna̍ dīāllūŋ kālāa̍ lo̍ chi̍ɛ̍ī ni̍ŋ mā 
chu̍a̍ nyɛ̄m ndɔ᷄ŋ kpo̍u̍, mɛ̄ɛ̍ mā bīī ndu̍ fɛ̍ɛ̍ŋ mā yi̍i̍ ndu̍ po᷅ŋ bɛ̄ndū. Tē ō cho̍ ko̍ŋ 
te̍, wānā nɔ̍lā mā lūɛ̄ī mā chu̍a̍ nyɛ̄m ndɔ᷄ŋ te̍. 

30“Wānā o̍ wāna̍ ve̍ ku̍mbūī nīi̍ le̍, mɛ̄ɛ̍ ndu̍ kpe̍e̍kpe̍i̍ cho̍ sɔ̍ŋgɔ̄ɔ̍ a̍ ya̍ ni̍. Ndu̍yɛ̍, 
wānā o̍ wāna̍ ma̍la̍ ya̍ sāa̍ nīa̍a̍ chūūŋgīāā nāa̍ pi᷅lɛ̍ le̍, mɛ̄ɛ̍ ndu̍ cho̍ nda̍ pūūsīa̍a̍ 
ni̍. 

31Le̍la̍ŋ, mī di̍mu̍l nya̍, Mɛ̄lɛ̄ka̍ mbō ma᷄l wānā le̍ yɔ̄ŋ o̍ yɔ̄ŋ wɔ̄ɔ̍ŋ ŋ̄ tōsa̍ a̍ nyɛ̄ o̍ 
nyɛ̄ wɔ̄ɔ̍ŋ ŋ̄ dīmi̍. Kɛ̍ ndu̍yɛ̍, wānā o̍ wānā a̍ di̍mi̍ dīōmndā wɔ̄ɔ̍ŋnda̍ŋ a̍ Nyi̍na̍ 
Mɛ̄lɛ̄ka̍a̍ pɛ̍, yɔ̄ŋ wɔ̄ɔ̍ŋ kōŋ ndu̍ ndu̍ Mɛ̄lɛ̄ka̍ me᷅l nu̍m le̍ ndu̍ le̍. 

32Ndu̍yɛ̍, wānā o̍ wāna̍ di̍mi̍ dīōm wɔ̄ɔ̍ŋ a̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ 
wo̍, ō sɔ̄lā ma̍lɔ̄ɔ̍ le̍ ndu̍. Kɛ̍, wānā o̍ wāna̍ di̍mi̍ dīōm wɔ̄ɔ̍ŋndo̍ a̍ Nyi̍na̍ Mɛ̄lɛ̄ka̍a̍ 
pɛ̍, ō sɔ̍lā ma̍lɔ̄ɔ̄ le̍ ndu̍ le̍. Pɛ̄ŋgo̍o̍ ho̍ō ni̍, a̍ fɛ̍ɛ̍ŋ a̍ fɛ̍ɛ̍ŋ bɛ̍ɛ̍ ō sɔ̍lā ma̍lɔ̄ɔ̄ le̍.” 

Mɛɛ̄ ̍yɔm̄ndo̍ wā yɛ ̍le̍nde̍ o̍ ku̍ām ni ̍
(Lu̍kū 6:43-45) 

33Mbo̍ hīāū lāchī a̍ sūɛ̍i̍ o̍ lētāle̍ ni᷄ŋ āā, “Le̍ mī yɔ̄mndo̍ ō yɔ̄ŋgu̍ kōmɔ̄ɔ̄ kɛ̄ndɔ̄ɔ̍, 
mɛ̄ɛ̍ mbō wa̍ nyɛ̄ kɛ̄ndɛ̍ī. Kɛ̍, tē yɔ̄mndo̍ ō nɔ̄ sɔ̄ŋndo̍ pɛ̍, kōmɔ̄ɔ̄ fōōfi̍ɛ̍i̍yo̍ o̍ yɔ̍ŋgū 
ni̍. O̍ kōmɔ̄ɔ̍ wānā si̍nā ni̍, tē yɔ̄mndo̍ chō pɛ̍ nyɛ̍ kɛ̄ndɛ̍ī.” 

34Mi̍ Chi̍i̍sū di̍mūl wāŋnda̍ ha̍ā āā, “Lā wɔ̄u̍. Lā chō kɛ̄ūwāā bɛ̄ndū. Lā cho̍ o̍ nɛ̄ī 
kpo̍so̍ŋ te̍. Kāni̍ fo̍ndōle̍, le̍ yīya᷄ŋ nya̍ yīya̍ŋ māā kɔ̄ltā nyāla̍ŋ lā wā la̍ pi̍a̍ā a̍ 
yɔ̄ŋndā wɔ̄ɔ̍ŋnda̍ŋ, kɛ̍ ndu̍yɛ̍, mī lā sūāā vɛ̍lɛ̄ dīōmndā kɛ̄ndɛ̄la̍ŋ ndo̍. Kāni̍ 
fo̍ndōle̍, sɔ̄ɔ̍ŋ wa᷅ ŋ̍ pi̍a̍ā o̍ kɔ̄llo̍ ni᷄ŋ ndo̍ŋ, mu̍ŋ sōndōo̍ dīmī ni̍. 

35Ndu̍yɛ̍, sɔ̄ɔ̍ŋ kɛ̍ndɛ᷄ŋ cho̍ ŋ̄ kɛ̄sīāā o̍ kɔ̄l wānā kɛ̍ndɔ̄ɔ̍ ni᷄ŋ ndo̍ŋ, mu̍ŋ ko̍ni̍ o̍ so̍lī 
chi̍e̍ēŋ ni̍. Sɔ̄ɔ̍ŋ wɔ̍ɔ̍ŋ cho̍ ŋ̄ kɛ̄sīāā o̍ kɔ̄l wānā wɔ̍ɔ̍ŋndo̍ ni᷄ŋ ndo̍ŋ, mu̍ŋ o̍ so̍lī 
chi̍e̍ēŋ ni̍. 

36“Ndu̍yɛ̍, lā kɛ̄si̍ŋ o̍ kɔ̄l māā wānā o̍ wāna̍ so̍ō dīōm ndu̍ o̍o̍ nɔ̍ le̍ dīmī le̍ wo̍ pɛ̍, 
wānāā kāŋ mɛ̄ɛ̍ mā hu᷄ŋ dɔ̍u̍nu᷄ŋ ko̍na̍ o̍ Mɛ̄lɛ̄ka̍ lo̍ a̍ dīōmndā lāŋ o̍kɔ̄ɔ̄ o̍ pāa̍le̍ 
Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ chōo̍. 

37Dīōmnda̍ cho̍ nya̍ fūlāa̍ o̍ sōndō la̍ŋ, a̍ la̍ŋ Mɛ̄lɛ̄ka̍ chō hūnɔ̄ɔ̄ nya̍ yāmɛ̍i̍ kīlūl 
ni̍, tē lā nɔ̄ di̍, ɔ̄ɔ̄ tē lā nɔ̍ di̍ le̍.” 

Ā dīmu̍l Chii̍s̍ū le̍ mbō tōsa̍ ka̍a̍ma̍a̍ 
(Ma̍kī 8:11, 12; Lu̍kū 11:29-32) 

38O̍ ko̍ŋ kɔ̍ɔ̍lī, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ ku̍ndā Fālīsi̍īya̍ 
ā pūm ā dīmūl Chi̍i̍sū āā, “Ti̍chā, ŋ̄ hɛ̄na̍ŋ mā to̍sa̍ ka̍a̍ma̍a̍ mī ŋ̄ chē.” 

39Kɛ̍, mi̍ Chi̍i̍sū mu̍lūl nda̍ āā, “Wāŋnda̍ te̍le̍ŋndo̍ ho̍ō ā chō wānāā wɔ̍ɔ̍ŋāā 
bɛ̄ndū. Ā tu̍i̍ī Mɛ̍lɛ̄ka̍ dīōm te̍. Lā nyūna̍ ya̍ le̍ ka̍a̍ma̍a̍ tōsāa̍ le̍ wāa̍ māā tāāmāsi̍. 
Kɛ̍, ka̍a̍ma̍ā chēle̍ŋ bɛ̍ɛ̍ cho̍ to̍sa᷄ŋ le̍ nya̍ le̍, mɛ̄ɛ̍ ka̍a̍ma̍a̍ yɔ̍nu̍ŋ a̍ Cho̍nā wo̍, wāna̍ 
su̍a̍ā le̍ Mɛ̄lɛ̄ka̍ wo̍. 

40Mɛ̄ɛ̍ Cho̍nā chu̍a̍ pālɛ̍i̍ ī yāa̍ a̍ nyūmnda̍ŋ mā yāa̍ sūūwo̍ o̍ dēmbē yɛ̍, le̍nde̍ 
wānā nda̍ vēēlū āā, Po̍ Wānā Pɔ̍nɔ̍ɔ̍ wo̍ chūā ni̍ŋ pa̍lɛ̍i̍ ī yāa̍ a̍ nyūmnda̍ŋ mā yāa̍ 
o̍ pūūlōo̍ bɛ̄ŋgu̍ ni̍. 

41Ndu̍yɛ̍, wāŋnda̍ Ni̍ni̍vɛ̄ɛ̄ chi̍e̍e̍ ā mīīŋgū ni̍ŋ yo̍o̍mū o̍ pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ 
wāŋnda̍ le̍ŋ chōo̍ nda̍ wāŋnda̍ te̍le̍ŋndo̍ ho̍ō. O̍ ko̍ŋ, mī wāŋnda̍ Ni̍ni̍vɛ̄ɛ̄ a̍ si̍m 
mā bīī wāŋnda̍ te̍le̍ŋndo̍ ho̍ō tɛ̄ɛ̄. Kāni̍ fo̍ndōle̍, mɛ̄ɛ̍ Cho̍nā di̍mu̍l wāŋnda̍ 
Ni̍ni̍vɛ̄ɛ̄ sūɛ̍i̍ Mɛ̄lɛ̄kɛ̍i̍, ma̍ māl yɔ̄ŋndā ndāla̍ wɔ̍ɔ̍ŋnda̍ŋ. Nāa̍ wāŋnda̍ Ni̍ni̍vɛ̄ɛ̄ a̍ 
tu̍e̍ī yɔ̄ nyɛ̄ Cho̍nā di̍mi̍ wo̍ ma̍ māl yɔ̄ŋndā ndāla̍ wɔ̍ɔ̍ŋnda̍ŋ, wāŋnda̍ te̍le̍ŋndo̍ 
ho̍ō yɛ̍? Kɛ̍, lā sīna̍ pɛ̍ŋgu̍ māā wānā cho̍ na̍nu᷄ŋ ō hīōū Cho̍nā. 

42Ndu̍yɛ̍, wānā la̍nɔ̍ ma̍sa̍ chɛ̍ŋ o̍ lɛ̄ŋnde̍ Si̍ɛ̍bāle̍ŋ ni᷄ŋ ndo̍, nda̍ wāŋnda̍ te̍le̍ŋndo̍ 
ho̍ō ā mīīŋgū ni̍ŋ yo̍o̍mū o̍ pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ chōo̍. Ndu̍yɛ̍, 
mbō si᷄m mbō bīī wāŋnda̍ te̍le̍ŋndo̍ ho̍ō tɛ̄ɛ̄. Kāni̍ fo̍ndōle̍, mi̍ chūa̍a̍ ho̍ō kīālū o̍ 
lɛ̄ŋnde̍ŋ mɛ̄ɛ̄lu̍la̍ŋ kpa̍li̍ mbo̍ hūŋ le̍ dīōmndā kɔ̄l kālu̍la̍ Sɔ̍lɔ̍mɔ̄ŋ ndu̍ o̍o̍ di̍mī la̍ŋ 
nīla̍ŋ yāŋɔ̄ɔ̍. Nāa̍ ndu̍ ke̍lū wɔ̄ kpa̍li̍ mbo̍ hūŋ le̍ Sɔ̍lɔ̍mɔ̄ŋ nīla̍ŋ yāŋɔ̄ɔ̍, wāŋnda̍ 
te̍le̍ŋndo̍ ho̍ō yɛ̍? Kɛ̍, lā sīna̍ pɛ̍ŋgu̍ māā wānā cho̍ na̍nu᷄ŋ ō hi̍o̍ū Sɔ̍lɔ̍mɔ̄ŋ.” 

Nyin̍ā wɔɔ̄ŋ̍ nda̍ tūāū wa᷅ŋndo̍ kɔɔ̄l̄ī wo̍ ō mīīŋgū vɛl̍ɛ ̄
(Lu̍kū 11:24-26) 

43O̍ ko̍ŋ kɔ̍ɔ̍lī, mi̍ Chi̍i̍sū di̍mi̍ āā, “Tē nyi̍nā wɔ̄ɔ̍ŋndo̍ wa̍ wāŋndo̍ kɔ̄ɔ̄lī pɛ̍, wānā 
ko̍ŋ ō wā ma̍va̍ā māā chīɛ̄ī ndɔ̄. Le̍ sa̍bōo̍ ho̍ō, tē ā tōū nyi̍nāa̍ wāŋndo̍ kɔ̄ɔ̄lī pɛ̍, 
nyi̍nā kōŋ ō kɔ̍ ba̍lū nūūvīa̍a̍ la̍u̍ la̍u̍ o̍ po̍llo̍ ni᷄ŋ le̍ nāa̍ cha̍lāa̍. Tē ō sēēlu̍ŋ na̍a̍ 
cha̍lāā le̍, 

44ō dīmi̍ āā, ‘I̍ cho̍ mīīŋgū o̍ chīɛ̄ī ni̍ ya̍ wa̍ wo̍.’ Tē ō hīŋ yɛ̄ pɛ̍ mbō kōma̍l wa̍nā 
le̍ni̍ŋ te̍, ndu̍yɛ̍, mbō wa̍ ō bāsāā a̍ nyɔ̄ɔ̍ŋ lēni᷄ŋ ŋ̍ bɛ̍ɛ̍ndīāā nyɛ̄ kɛ̄ndɛ̍ī pɛ̍, 

45ō kɔ̍ ve̍e̍lū nyi̍nāā wɔ̄ɔ̍ŋāā chēle̍ŋ a̍ ŋɔ᷄mmɛ̍ū a̍ hi̍o̍ū ndu̍ kɔ̄l ve̍sɛ̍i̍ ya̍. Ā hīŋ pɛ̍, 
ā hu᷄ŋ to᷅l wānā ko̍ŋ kɔ̄ɔ̄lī. O̍ ko̍ŋ, mɛ̄ɛ̄lu̍la̍ wānā ko̍ŋ la̍ŋ la̍ hi̍a̍ū ni᷅ŋ bɛ̍ɛ̍ le̍wɔ̍u̍ a̍ 

mɛ̄ɛ̍ o̍ wa̍ o̍ tāse̍la̍ ndɔ̄ɔ̍ yɛ̍.” Mi̍ Chi̍i̍sū di̍mī āā, “Le̍nde̍ i̍ cho̍ yɔ̄nɔ᷄ŋ a̍ wānāā 
wɔ̄ɔ̍ŋnda̍ te̍le̍ŋndo̍ ho̍ō ni̍.” 

Wānāa̍ cho̍ wānāā kpe̍e̍kpe̍iy̍a̍a̍ Chii̍s̍ūa̍a̍ wa̍ 
(Ma̍kī 3:31-35; Lu̍kū 8:19-21) 

46Chi̍i̍sū wa̍ hīōūwɔ̄ɔ̍ lāchī a̍ sūɛ̍i̍. O̍ ko̍ŋ, mi̍ kāla̍ ndɔ̄ a̍ Chi̍i̍sū pɔ̄mbūāā ndūa̍a̍ 
hūŋ ma̍ sīm o̍ bɛ̍ɛ̄. Ma̍ dīmī māā ā hɛ̄na̍ŋ mā chē ndu̍. 

47Mi̍ wānāa̍ wa̍ lo̍ŋ nda̍ dīmūl Chi̍i̍sū āā, “Kālā nu̍m nda̍ pɔ̄mbūāā nūmnda̍ ā chō 
o̍ bɛ̍ɛ̄. Ā hɛ̄na̍ŋ mā chē nūm.” 

48Mi̍ Chi̍i̍sū lo᷅ lo̍ŋ mbo̍ nyūnā āā, “Ō nɛ̄ɛ̍nɛ̍ cho̍ yɛ̄ kāla̍ nūu̍? Ndu̍yɛ̍, ō nɛ̄ɛ̍ni̍a̍ā 
cho̍ yɛ̄ pɔ̄mbūāā nīa̍a̍?” 

49Mbo̍ yūlū bu̍ɛ̍i̍yāā ndūa̍a̍. Mbo̍ dīmī āā, “Ha̍ā cho̍ kālāa̍ nīa̍a̍ ni̍. Nda̍ cho̍ 
pɔ̄mbūāā nīa̍a̍ ni̍.” 

50Mbo̍ dīmī āā, “Fi̍nyā nūu̍ o̍ cho̍ ho̍ō o̍ fo̍ndāŋ ndɔ̄ɔ̍ wo̍, wāna̍ to̍sa̍ nyɛ̄ o̍ hɛ̍na̍ŋ 
ndo̍ pɛ̍, mɛ̄ɛ̍ ndu̍ cho̍ pɔ̄mbɔ̄ nūu̍ ni̍, mɛ̄ɛ̍ ndu̍ cho̍ yēma̍ nūu̍ ni̍, mɛ̄ɛ̍ ndu̍ cho̍ kāla̍ 
nūu̍ ni̍.” 

Māa̍ti̍u̍ 13 

Tālo̍o̍ a̍ yɛī̄yii̍ ̍nda̍ sa᷄ŋ nde̍ o̍kɔɔ̄ ̄
(Ma̍kī 4:1-9; Lu̍kū 8:4-8) 

1O̍ ko̍ŋ kɔ̍ɔ̍lī, mi̍ Chi̍i̍sū fa̍ŋa᷄ŋ pa̍a̍le̍ le̍ŋ o̍ chīɛ̄ī o̍ wa̍ wo̍ mbo̍ kūā o̍ mɛ̄ŋmā 
ībūŋga᷄ŋ īkɛ̄i̍. Mbo̍ chāl wāŋnda̍ pɛ̄ɛ̄kōo̍. 

2Wāŋnda̍ wa̍ ndu̍ ā bālāā fāŋgā bɛ̍ndōo̍. Le̍ he̍ī, mbo̍ lūɛ̄ī o̍ dɛ̄ndɔ̄ɔ̍ ni᷄ŋ mbo̍ chāl 
lēni᷄ŋ o̍ mɛ̄ŋnda̍ŋ chōo̍. Mi̍ fāŋgāa̍ sīm o̍ kɔ̄ŋgɔ̍. 

3O̍ ko̍ŋ, mi̍ Chi̍i̍sū pɛ̍ɛ̍kū nda̍ sɔ̄ɔ̍ŋ bɔ̍ɔ̍ bɔ̍ɔ̍ o̍ tāle̍la̍ŋ ni᷄ŋ. Mbo̍ dīmī āā, “Pōo̍ chɛ̍ŋ 
ni̍ mbo̍ kūā wāa̍ o̍ chīɛ̄ī ndūɛ̍i̍ ni̍ŋ. Mɛ̄ɛ̍ o̍ sa̍ŋ yɛ̄i̍ye̍, mi̍ ī pūm ī dēl o̍ nɛ̄ī kɔ᷅llo̍. Mi̍ 
ī pūm ī dēl o̍ lɛ̄ŋndē ba̍ndi̍la̍le̍ŋ chōo̍, nāa̍ lɛ̄ŋndē bɔ̄ɔ̍ le̍ cho̍ le̍ wa̍. Mi̍ ī pūm ī dēl 
o̍ lɛ̄ŋndē ŋ̄yɔ̄le̍ŋ. Mi̍ ī pūm ī dēl o̍ lɛ̄ŋndē kɛ̄ndɛ̄le̍ŋ chōo̍. 

4O̍ ko̍ŋ kɔ̍ɔ̍lī, mi̍ yōūwa̍ hu᷄ŋ chɔ̍ɔ̍vīāā yɛ̄īyi̍i̍ de̍l o̍ nɛ̄ī kɔ᷅llo̍ ve̍. 

5Yɛ̄īyi̍i̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍, mi̍ ī kēlēŋā wūlɔ̄ɔ̄. Kāni̍ fo̍ndōle̍, lɛ̄ŋnde̍ŋ 
lē ve̍ le̍ bɔ̍ɔ̍ lo̍ŋ te̍. 

6Kɛ̍, mɛ̄ɛ̍ pāa̍le̍ŋ lē fūla̍ mi̍ lē lūāā ndi̍, mi̍ ī nyāmālā, mi̍ ī vēsa᷄ŋ, kāni̍, pūūndo̍ŋ ŋ̄ 
ku̍ē lɛ᷅ŋ la̍nda̍ŋ te̍. 

7I̍ de̍l o̍ lɛ̄ŋndē ŋ̄yɔ̄le̍ŋ nde̍, ndi̍ ndi̍ mi̍ ī wūl hɔ̄lāā tūlu̍ a̍ yɔ̄ɔ̍ŋ. Mi̍ yɔ̄ɔ̍ŋ sɔ̄ɔ̄ŋgūū 
mi̍ ŋ̄ kāyā kāya᷄ŋ ndi̍ mi̍ ŋ̄ dīī ndi̍. 

8Mi̍ i̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍ ī nāŋ ta̍u̍ ta̍u̍. Mi̍ ī pūm ī kūām yāsāla̍ŋ kɛ̄mɛ̄, 
ī pūm be̍le̍-ŋɔ̍mpu᷅m, ī pūm yāsāla̍ŋ be̍le̍-ya̍a̍.” 

9Mi̍ Chi̍i̍sū di̍mī o̍ mɛ̄ɛ̄lu̍la̍ŋ āā, “Nūm o̍ nu᷄m nɔ̍ nīlē tūɛ̄īyāā īsɔ̄ɔ̍ pɛ̍, mɛ̄ɛ̍ ya̍ŋ 
ni᷅la̍ŋ, mā tūēī, mā sīna̍ pɛ̄ŋgu̍.” 

Le̍ sa̍bū Chii̍s̍ū ndu̍ o̍o̍ su̍a̍ā o̍ tāle̍la̍ŋ niŋ᷄ ndo̍ 
(Ma̍kī 4:10-12; Lu̍kū 8:9, 10) 

10Mi̍ Chi̍i̍sū bu̍ɛ̍i̍yāā ndūa̍a̍ hūŋ nāa̍ ndu̍ chu̍a̍. Ma̍ nyūnā ndu̍ āā, “Le̍ yɛ̄ɛ̍nɛ̍ ŋ̄ wā 
yɛ̍ wāŋnda̍ sūɛ̍i̍ Mɛ̄lɛ̄kɛ̍i̍ pɛ̄ɛ̄kōo̍ mɛ̄ɛ̍ mā sōō o̍ tāle̍la̍ŋ ni᷄ŋ a̍ di̍mī ndi̍ de᷅ŋ te̍?” 

11Mi̍ Chi̍i̍sū mu̍lūl nda̍ āā, “Nya̍ Mɛ̄lɛ̄ka̍ chɛ᷄l le̍ mī lā sīna̍ nyɛ᷄m wa̍ ŋ̄ vīāŋna᷄ŋ a̍ 
māsāle̍ Mɛ̄lɛ̄ka̍le̍ŋ o̍kɔ̄ɔ̄ wo̍ŋ ni̍. Kɛ̍, wāŋnda̍ ā tūa̍a̍ nda̍ nda̍, Mɛ̄lɛ̄ka̍ chɛ᷄l mā sīna̍ 
mu̍ŋ te̍. 

12Kāni̍, wānā o̍ wāna̍ nɔ̍ o̍ bā, wānā ko̍ŋ ndu̍ Mɛ̄lɛ̄ka̍ chō chɔ̄ɔ̄lū kē ni̍, mbō sɔ̄la̍ 
ta̍u̍ ta̍u̍. Kɛ̍, wāna̍ nɔ̍ o̍ bā le̍ wo̍ ō pɔ̄mbɔ̄ o̍ nɔ̍ o̍ bā wo̍ bɛ̍ɛ̍, Mɛ̄lɛ̄ka̍ chō ndu̍ 
pōōndā o̍ bā. 

13Le̍ sa̍bū ya̍ I̍ cho̍ nda̍ pɛ̄ɛ̄kōo̍ o̍ tāle̍la̍ŋ ni᷄ŋ ndo̍ cho̍ ni̍ māā wāŋnda̍ mā nu̍a̍, kɛ̍ 
ā chi᷅ le̍. Ndu̍yɛ̍ mā ya᷄ŋ nīla̍ŋ, kɛ̍ ā tu̍i̍ī le̍, ndu̍yɛ̍ ā si̍nā pɛ̍ŋgu̍ le̍. 

14O̍ he̍ī ni᷄ŋ, ā tōsa̍ mi̍ nyɛ̄ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ di̍mi̍ sīndɛ̄ wo̍ ō 
yɔ̄nu᷄ŋ. Mbo̍ dīmī māā Mɛ̄lɛ̄ka̍ dīmi̍ āā, ‘Wāŋnda̍ ha̍ā ā yāŋ ni̍ŋ ni᷅la̍ŋ, mā ya᷄ŋ, kɛ̍ 
ā sɔ̍lā si̍nā pɛ̄ŋgu̍ le̍. Ā nūā ni̍ŋ, mā nu̍a̍, kɛ̍ ā sɔ̍lā si̍nā pɛ̄ŋgu̍ a̍ nyɛ̄ nda̍ chō chɔ̄ɔ̍ 
wo̍ le̍. Wāŋnda̍ mā nu̍a̍, kɛ̍ ā chi᷅ le̍. Ndu̍yɛ̍, mā ya᷄ŋ nīla̍ŋ, kɛ̍ ā tu̍i̍ī le̍, ndu̍yɛ̍, ā si̍nā 
pɛ̍ŋgu̍ le̍. 

15Sa̍bū ko᷄ŋ cho̍ ni̍ māā ā nɔ̍ yi̍ya᷄ŋ te̍. Ā wōūnu̍ŋ so̍o̍ŋ o̍ lānī, ndu̍yɛ̍, ma̍ kīndā 
hɔ̄lta̍ŋ. Tē nda̍ a̍a̍ to̍sa̍ le̍nde̍ le̍, ā wa̍ chɔ̄ a̍ hɔ̄ltā ndāla̍ŋ, mī nda̍ a̍a̍ tu̍e̍ī a̍ nīlā 
ndāla̍ŋ. Ndu̍yɛ̍, hūlmā nda᷄ŋ mā wa̍ sīnā pɛ̄ŋgo̍o̍ sɔ̄lā. O̍ ko̍ŋ, ā wa̍ mūli᷄ŋ nāa̍ ya̍ 
chu̍a̍ mi̍ ya̍ i̍i̍ si̍ŋgi̍ nda̍.’ 

16“Kɛ̍ ndu̍yɛ̍, nya̍ nya̍, lā pɛ̄l tɔ̄nɔ̄ɔ̍. Kāni̍ fu̍u̍le̍, hɔ̄ltā nyāla̍ŋ lā chā. Ndu̍yɛ̍, nīlā 
nyāla̍ŋ lā tūɛ̄ī su̍ɛ̍i̍. 

17Mī di̍mu̍l nya̍, wānāa̍ su̍a̍ā le̍ Mɛ̄lɛ̄ka̍ wa̍ ā ka̍ ka̍ a̍ wānāa̍ Mɛ̄lɛ̄ka̍a̍ ā fāŋgā fa̍ŋgā, 
nda̍ a̍a̍ nɔ̍ yēēmɛ̍i̍ le̍ sɔ̄ɔ̍ŋ nya̍ chē mu᷅ŋ ndo̍ŋ chɔ̄ɔ̍. Kɛ̍ ā chi̍ mu̍ŋ te̍. Nda̍ a̍a̍ nɔ̍ 
yēēmɛ̍i̍ le̍ mī nda̍ a̍a̍ tu̍e̍ī sɔ̄ɔ̍ŋ nya̍ tūēī mu᷅ŋ ndo̍ŋ. Kɛ̍ ā tūi̍i̍ mu̍ŋ te̍.” 

Chii̍s̍ū tɛɛ̍s̍ia̍̍a̍ tālo̍o̍ a̍ yɛī̄yii̍ ̍nda̍ sa᷄ŋ nde̍ o̍kɔɔ̄ ̄
(Ma̍kī 4:13-20; Lu̍kū 8:11-15) 

18Mi̍ Chi̍i̍sū di̍mūl nda̍ āā, “Lā ya᷄ŋ ni᷅la̍ŋ mī lā tūēī tālo̍o̍ tɛ̄ɛ̄sīa̍a̍ a̍ yɛ̄īyi̍i̍ nda̍ sa᷄ŋ 
nde̍ o̍kɔ̄ɔ̄. 

19Yɛ̄īyi̍i̍ de̍l o̍ nɛ̄ī ye̍ i̍ chō māchūāā wāŋnda̍ ā pūm. Mā tūēī yōōŋgōo̍ a̍ māsāle̍ 
Mɛ̄lɛ̄ka̍le̍ŋ o̍kɔ̄ɔ̄. Kɛ̍, ā si̍nā ndu̍ pɛ̄ŋgu̍ le̍. Tē ā tūēī pɛ̍ di̍o̍m Mɛ̄lɛ̄ka̍a̍, Māsa̍ Nyi̍nāā 
Wɔ̄ɔ̍ŋnda̍ hu᷄ŋ po̍o̍ndā ndu̍ nda̍ o̍ lākɔ̄l. 

20Yɛ̄īyi̍i̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍ ī chō māchūāā māā wāŋnda̍ ā pūm. Tē 
ā tūēī dɔ̍ɔ̍ pɛ̍ di̍o̍m Mɛ̄lɛ̄ka̍a̍, ā chɛ᷄l ndu̍ a̍ kɔ̄l kɛ̄ndɛ̄. 

21Kɛ̍, mɛ̄ɛ̍ pūūndu᷅ŋ tɔ̄lɔ̄ɔ̍ ŋ̄ nɔ̍lā lu̍ɛ̍i̍yɔ̄ɔ̍ la̍nda̍ŋ o̍ lɛ̄ŋndē ba̍ndi̍la̍le̍ŋ te̍ yɛ̍, le̍nde̍ 
ko̍ni̍ wāŋnda̍ ha̍ā chō ni̍. Dīo̍m Mɛ̄lɛ̄ka̍a̍ ō lu̍e̍ī di̍ nda̍ o̍ lākɔ̄l te̍. Mī wāŋnda̍ ha̍ā 
ā lāāla̍ŋ le̍ te̍le̍ŋ bi̍ŋgī. Kɛ̍, tē nyɛ̄ kīndīlāa̍ hīŋ nda̍ chōo̍ pɛ̍, kɛ̄lɛ̄ŋgāā mī wāŋnda̍ 
tūsi̍ nda̍ nyɛ̄ pālāa̍ chōo̍ le̍ mɛ̄ɛ̍ nda̍ chɛ᷄l dīo̍m Mɛ̄lɛ̄ka̍a̍ yɛ̍ pɛ̍, ā ma᷄l bɛ̍ɛ̍ di̍ōm 
kālāa̍. 

22Yɛ̄īyi̍i̍ de̍l o̍ lɛ̄ŋndē ŋ̄yɔ̄le̍ŋ nde̍ ī chō māchūāā māā wāŋnda̍ ā pūm a̍ tu̍ɛ̍ī dīo̍m 
Mɛ̄lɛ̄ka̍a̍ wa̍, kɛ̍ ndu̍yɛ̍, ā vīōū pɛ̍ kpɛ̍ɛ̍ būūla᷄ŋ nyɛ̄m chi̍e̍ēŋndo̍ŋ a̍ yēēmɛ̍i̍ sūllo̍ 
ŋ̄ lūɛ̄ī nda̍ o̍ lākɔ̄l. O̍ ko̍ŋ, mī ŋ̄ kāya̍ ka̍ya̍ŋ di̍o̍m Mɛ̄lɛ̄ka̍ nda̍ tūēī yo̍, mɛ̄ɛ̍ yɔ̄ɔ̍ŋ ŋ̄ 
kāyā kāya᷄ŋ tɔ̍lɔ̄ɔ̍ yɛ̍. O̍ ko̍ŋ, mī dīōm kālāa̍ fōōfi̍ nda̍ ni᷄ŋ, mɛ̄ɛ̍ tɔ̄lɔ̄ɔ̍ fōōfi̍ nu̍a̍ā yɛ̍. 

23Yɛ̄īyi̍i̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍ ī chō māchūāā māā wāŋnda̍ ā pūm a̍ tu̍ɛ̍ī 
yōōŋgū kɛ̄ndɔ̄ɔ̍ wa̍. Ā tūēī ndu̍ pɛ̍, ā sīna̍ ndu̍ pɛ̄ŋgu̍. O̍ ko̍ŋ, ā chɔ᷄m tɔ̄nɔ̄ɔ̍ mɛ̄ɛ̍ 
yɛ̄i̍ye̍ o̍ lɛ̄ŋndē kɛ̄ndɛ̄le̍ŋ chōo̍ i̍ yɔ̍ŋgū kɔ̄mnde̍ŋ yɛ̍. Ō pūm mbō yɔ̄ŋgu̍ kɔ̄mnde̍ŋ 
kɛ̄mɛ̄. Ō pūm yɛ̍ mbō yɔ̄ŋgu̍ be̍le̍-ŋɔ̍mpu᷅m, ō pūm be̍le̍-ya̍a̍.” 

Chii̍s̍ū dim̍i ̍tālo̍o̍ a̍ bil᷄ vil᷅ o̍ yɛī̄yii̍ ̍kɛn̍dɛī ̍niŋ᷄ ndo̍ o̍kɔɔ̄̄ 
24Mi̍ Chi̍i̍sū di̍mūl wāŋnda̍ tāle̍ chēle̍ŋ a̍ Māsāle̍ Mɛ̄lɛ̄ka̍le̍ŋ o̍kɔ̄ɔ̄ āā, “Māsāle̍ 
Mɛ̄lɛ̄ka̍le̍ŋ lē chō māchūāā mɛ̄ɛ̍ i̍ yɔ̍nu̍ŋ o̍ tālo̍o̍ ho̍ō ni᷄ŋ yɛ̍. Po̍ pi᷅lɛ̍ chɛ̍ŋ ni̍ mbo̍ 
sāŋ yɛ̄i̍yi̍i̍ kɛ̍ndɛ̄i̍ o̍ chīɛ̄ī ndūɛ̍i̍ ni᷄ŋ. 

25Nyūmmā pīlɛ̍ mɛ̄ɛ̍ wāŋnda̍ lɔ᷄l kpe̍de̍, mi̍ ya̍a̍mɔ̍ɔ̍ ndɔ̄ɔ̍ cha᷄ŋ mbo̍ kɔ̍ sa᷅ŋ ku̍lu̍la̍ 
bīl wɔ̄ɔ̍ŋ pūm lēni᷄ŋ. Mbo̍ kūānu᷄ŋ. 

26O̍ ko̍ŋ kɔ̍ɔ̍lī, mi̍ yɛ̄īyi̍i̍ kɛ̍ndɛ̄i̍ he̍ī ī mɔ̄sɔ̄ŋā wūlɔ̄ɔ̄ a̍ bīl ko̍ŋ. Mi̍ ī hīndū. Mɛ̄ɛ̍ i̍ 
chu̍u̍lu̍, ma̍ sīnā māā bīl wɔ̄ɔ̍ŋndo̍ vīl lātūlu̍ a̍ yɛ̄i̍ye̍ he̍ī. 

27Mi̍ wāna̍ īchīɔ̍ɔ̍ bu̍ɛ̍i̍yāā ndūa̍a̍ nyūnā ndu̍ āā, ‘Fāllo̍, a̍ sa̍ŋ yɛ̄īyi̍i̍ kɛ̍ndɛ̄i̍ o̍ chīɛ̄ī 
nūmnde̍ ni᷄ŋ, kɛ̍, vɛ̄ɛ̄ bi᷅llo̍ ho̍ō lōōku̍ yɛ̄ lūɛ̄īyɔ̄ɔ̄ lēni᷄ŋ?’ 

28Mi̍ wāna̍ īchīɔ̍ɔ̍ dīmūl nda̍ āā, ‘Ya̍a̍mɔ̍ɔ̍ to̍sa̍ wa̍lta̍ŋ nda᷅ŋ ni̍.’ Ma̍ lō o̍ ko̍ŋ ma̍ 
nyūnā ndu̍ āā vɛ̄ɛ̄, ‘Ŋ̄ kɔ̍ su̍i̍ŋgī bīl kōŋ lēni᷄ŋ?’ 

29Mbo̍ dīmūl nda̍ āā, ‘Ɛ̄ ɛ̍, lā su̍i̍ŋgī ndu̍ te̍le̍ŋndo̍ ho̍ō le̍, yɔ̄ŋi̍ nya̍ mɔ̄sɔ̍ŋa̍ yɛ̍i̍yi̍i̍ 
kɛ̍ndɛ̄i̍ ī ti᷄ŋ sūŋgī a̍ bīllo̍. 

30Lā ma᷄l ndi̍ ī hīndu̍ la̍tu̍lu̍ a̍ bīl kōŋ, mbō lo̍ o̍ ko̍ŋ mī ī fūūlu̍u̍ te̍le̍ŋ ku̍a̍u̍wāa̍. Tē 
te̍le̍ŋ ku̍a̍u̍wāa̍ fūūlu̍u̍ pɛ̍, I̍ di̍mu̍l wānāā kūāūwāa̍ ā sūīŋgi̍ fɛ̍lɛ̍ŋ bi᷅l kōŋ. Ā sūīŋgi̍ 
pɛ̍, ā yīu̍ ndu̍ kpɔ̄ŋnda̍ŋ ā lōm. O̍ ko̍ŋ kɔ̍ɔ̍lī, ā kōū yɛ̄īyi̍i̍ nīi̍ ā dɔ̄ū o̍ ya̍ lo̍ ko̍nda̍.’ ” 

Chii̍s̍ū dim̍i ̍tāle̍ chēle̍ŋ a̍ māsāle̍ Mɛl̄ɛk̄a̍le̍ŋ o̍kɔɔ̄ ̄
(Ma̍kī 4:30-32; Lu̍kū 13:18, 19) 

31Mi̍ Chi̍i̍sū di̍mūl nda̍ tāle̍ chēle̍ŋ. Mbo̍ dīmī āā, “Māsāle̍ Mɛ̄lɛ̄ka̍le̍ŋ lē chō 
māchūāā māā nyɛ̍ yɔ̍nu̍ŋ o̍ tālo̍o̍ ho̍ō ni᷄ŋ ndo̍. Tē wāŋndo̍ chu̍a̍ pɛ̍ ku̍lu̍ tɔ̄lɔ̄ɔ̄ pūm 
mā vēēlū ndu̍ āā, mɔ̍si̍tāā, ō tɔ̄l ndu̍ o̍ kpe̍le̍ ndɔ̄ɔ̍ ni᷄ŋ. 

32Ku̍lu̍ tɔ̄lɔ̄ɔ̍ ho̍ō yɛ̍, ndu̍ hi̍o̍ū mɛ̄sɛ̄lā a̍ ku̍lu̍la̍ŋ kpo̍u̍. Kɛ̍ ndu̍yɛ̍, tē ō vīl pɛ̍, ō 
hīndū, ō sīmnu᷄ŋ yɔ᷅mndo̍ ō bɛ̄ndōo̍, ō hīōū yɔ̄mnde̍ kpo̍u̍ o̍ fo̍ndāŋ kōŋ. Yōūwa̍ 
bɛ̍ɛ̍ mā hu᷄ŋ ta̍ŋgūl wāa̍ŋnde̍ o̍ lɛ̄ūwūŋ ndɔ᷄ŋ chōo̍.” 

Chii̍s̍ū tu̍u̍ māsāle̍ Mɛl̄ɛk̄a̍le̍ŋ a̍ yii̍s̍īi ̍nda̍ lūām bēe̍dīiy̍o̍ wo̍ 
(Lu̍kū 13:20, 21) 

33Mi̍ Chi̍i̍sū di̍mūl nda̍ vɛ̄lɛ̄ tāle̍ chēle̍ŋ āā, “Māsāle̍ Mɛ̄lɛ̄ka̍le̍ŋ lē chō māchūāā 
māā nyɛ̍ yɔ̍nu̍ŋ o̍ tālo̍o̍ ho̍ō ni᷄ŋ ndo̍. Tē wāŋndo̍ chu̍a̍ pɛ̍ ko᷅lo̍ nda̍ lūām bēe̍dīi̍yo̍ 
wo̍, mbō dɔ̄ū yi̍i̍sīi̍yo̍ lēni᷄ŋ nyɛ̍ pɔ̄mbɔ̄, mbō bīŋu̍la᷅ŋ a̍ mɛ̄ŋnda̍ŋ, kōlō ko̍ŋ ō wa̍ 
bɛ̍ɛ̍ ta̍u̍, tē ō cha᷄l dɔ̍ɔ̍ pɛ̍ kpɛ̍ɛ̍, yi̍i̍sīi̍ ko̍ŋ ō tīu̍ lēni᷄ŋ si̍lɔ̍. O̍ ko̍ŋ, kōlo̍ bēe̍dīi̍ li̍ndāā 
kōŋ kpe̍de̍ o̍ hi̍ndū pɔ̍fūū.” 

Le̍ sa̍bū Chii̍s̍ū su̍a̍ā nāa̍ wāŋnda̍ chūā o̍ tāle̍la̍ŋ niŋ᷄ ndo̍ 
(Ma̍kī 4:33, 34) 

34Sɔ̄ɔ̍ŋ Chi̍i̍sū di̍mu̍l mu᷅ŋ wāŋnda̍ wo̍ŋ kpo̍u̍ o̍ tāle̍la̍ŋ ni᷄ŋ ndu̍ o̍o̍ di̍mī mu̍ŋ ni̍. 
Ndu̍ o̍o̍ di̍mūl nda̍ īsɔ̄ɔ̍ o̍ īsɔ̄ɔ̍ fo̍ndō le̍ mɛ̄ɛ̍ o̍ tāle̍la̍ŋ ni᷄ŋ. 

35Sa̍bū ko᷄ŋ cho̍ ni̍ māā le̍ mī nyɛ̄ wāna̍ su̍a̍ā le̍ Mɛ̄lɛ̄ka̍ wo̍ ō dīmi̍ ho̍ō wo̍ ō yɔ̄nu̍ŋ. 
Mbo̍ dīmī āā, “O̍ tāle̍la̍ŋ ni᷄ŋ ya̍ cho̍ wā sūɛ̍i̍ nāa̍ nda̍ chūā ni̍. Sɔ̄ɔ̍ŋ wānā o̍ wānā 
si̍na̍ wɔ̍ pa̍a̍ndū a̍ mu̍ŋ o̍kɔ̄ɔ̄ le̍ wo̍ŋ, chɔ̍ŋ bɛ̍ɛ̍ a̍ chi̍e̍ēŋndo̍ kāndɔ᷄ŋndo̍, I̍ cho̍ nda̍ 
mu̍ŋ dīmūl.” 

Chii̍s̍ū tɛɛ̍s̍ia̍̍a̍ tāle̍ bil᷄ vil᷅ o̍ yɛī̄yii̍ ̍kɛn̍dɛī ̍niŋ᷄ ndo̍ 
36Mi̍ Chi̍i̍sū mɛ̍ī fāŋgā bɛ̍ndōo̍ ho̍ō mbo̍ mīīŋgū o̍ chīɛ̄īyo̍. Mɛ̄ɛ̍ o̍ mi̍i̍ŋgu̍, mi̍ 
bu̍ɛ̍i̍yāā ndūa̍a̍ hūŋ nāa̍ ndu̍ chu̍a̍. Ma̍ dīmūl ndu̍ āā, “Māsānɔ̄ɔ̍, tɛ̍ɛ̍si̍a̍l na̍a̍ tāle̍ ŋ̄ 
dīmi̍ a̍ bi᷄l vi᷅l o̍ yɛ̄i̍ye̍ ni᷄ŋ ndo̍ o̍kɔ̄ɔ̄.” 

37Mi̍ Chi̍i̍sū lo᷅ lo̍ŋ mbo̍ dīmūl nda̍ āā, “Wāna̍ sa̍ŋ yɛ̄īyi̍i̍ kɛ̍ndɛ̄i̍ yo̍ ndu̍ cho̍ wāna̍ 
nda̍ vēēlū āā, Po̍ Wānā Pɔ̍nɔ̍ɔ̍ wo̍ ni̍. 

38Chi̍e̍ēŋndo̍ ndu̍ cho̍ chīɛ̍i̍ he̍ī ni̍. Yɛ̄īyi̍i̍ kɛ̍ndɛ̄i̍ he̍ī chō māchūāā wānāā Mɛ̄lɛ̄ka̍ 
chō chōo̍ ma̍sāa̍ wa̍. Ku̍lu̍la̍ bīl kōŋ la̍ŋ la̍ cho̍ wānāā Māsa̍ Nyi̍nāā Wɔ̄ɔ̍ŋnda̍ chō 
chōo̍ ma̍sāa̍ wa̍ ni̍. 

39Ya̍a̍mɔ̍ɔ̍ sa̍ŋ ku̍lu̍la̍ bīllo̍ wo̍, ndu̍ cho̍ māchūāā Māsa̍ Nyi̍nāā Wɔ̄ɔ̍ŋnda̍ ni̍. Te̍le̍ŋ 
ku̍a̍u̍wāa̍ ndu̍ cho̍ māchūāā te̍le̍ŋ chi̍e̍ēŋndo̍ ho̍ō ō hūŋ ni̍ŋ o̍ mɛ̄ɛ̄lu̍la̍ŋ ndo̍ ni̍. 
Wānāā kūāūwāa̍ nda̍ cho̍ ki̍i̍la̍a̍ Mɛ̄lɛ̄ka̍a̍ ni̍. 

40Bīl wānāā kūāūwāa̍ sūīŋgī ni̍ŋ ma̍ lōm ndo̍, ndu̍ cho̍ māchūāā nyɛ̍ yɔ̍nūŋ ni̍ŋ o̍ 
chi̍e̍ēŋndo̍ ho̍ō mɛ̄ɛ̄lu̍la̍ŋ ndo̍ ni̍. 

41Wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chō hūnɔ̄ɔ̄ ki̍i̍la̍a̍ ndūa̍a̍ vīōmɔ̄ɔ̄ mā 
sōōlu̍u̍ nyɛ̄ o̍ nyɛ̍ to̍sā mī wāŋnda̍ tōsā yɔ᷅ŋ wɔ̄ɔ̍ŋndo̍. Ndu̍yɛ̍, mī ki̍i̍la̍a̍ ndūa̍a̍ ā 
sōōlu̍u̍ wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍, wānāa̍ cho̍ le̍ māsāle̍ Mɛ̄lɛ̄ka̍le̍ŋ nda̍ 
tɛ̄ɛ̄ŋ. 

42O̍ ko̍ŋ kɔ̍ɔ̍lī, mā wōu̍ wānāā wɔ̄ɔ̍ŋnda̍ ha̍ā o̍ nyɛ̄ pālāā fɛ̍ɛ̍ŋ fɛ̍ɛ̍ŋndo̍ ni᷄ŋ mɛ̄ɛ̍ 
nda̍ wōū wa᷅ŋndo̍ nu̍a̍ā o̍ sa᷄l lēyīŋ bɛ̄ndū bɛ̍ndōo̍ ni᷄ŋ yɛ̍. Lo̍ŋ nda̍ wā ni̍ŋ ko̍ŋu̍llo̍ 
ni̍, mā sūām chīŋndo̍ŋ a̍ nyɛ̄ nɛ̄īyāa̍. 

43O̍ ko̍ŋ, wānāa̍ to̍sā nyɛ᷅ Mɛ̄lɛ̄ka̍ hɛ̄na̍ŋ ndo̍ wa̍, nda̍ nda̍ chō wā nāa̍ Mɛ̄lɛ̄ka̍ fi̍nyā 
ndā cho̍ o̍ māsāle̍ŋ chōo̍ wa̍. Ndu̍yɛ̍, wāŋnda̍ ha̍ā ā wā ni̍ŋ di̍o̍ndɔ̄ɔ̍ ŋɛ̄lɛ̄ŋgi̍ 

ŋɛ̍lɛ̄ŋgi̍ mɛ̄ɛ̍ pāa̍le̍ŋ lē chō nu̍a̍ā yɛ̍.” Mi̍ Chi̍i̍sū di̍mūl nda̍ āā, “Tē lā nɔ̄ nīlā tūɛ̄īyāā 
īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ, mī lā tūēī, mī lā sīna̍ pɛ̄ŋgu̍.” 

Tālo̍o̍ a̍ nyɛm̄ sɔl̄a᷄ŋ wa̍ ŋ̄ tūwāā lɛŋ̄ ndo̍ŋ 
44O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Māsāle̍ Mɛ̄lɛ̄ka̍le̍ŋ lē chō māchūāā māā nyɛ̍ 
yɔ̍nu̍ŋ o̍ tālo̍o̍ ho̍ō ni᷄ŋ ndo̍. Pōo̍ chɛ̍ŋ ni̍, mbo̍ sāālu᷄ŋ nyɛ᷅m ba̍ā kālā ka̍lāŋ bɛ̄ndo᷄ŋ 
ŋ̄ tūwāā lɛ̄ŋ yōndōo̍ ni᷄ŋ. Sāālɔ᷄ŋndo̍ mu̍ŋ, mbo̍ mīŋgī kūmbɔ̄ɔ̄ ki̍nɛ̍i̍. Mbo̍ mīīŋgū 
a̍ kɔ̄l kɛ̄ndɛ̄ kōŋ mbo̍ kɔ̍ pi̍sī nyɛ̄ o̍ nyɛ̄ fe̍e̍ o̍ nɔ̍. Mbo̍ kɔ̍ pi̍o̍ndū lɛ̄ŋndē nyɛ̄m mu᷅ŋ 
ŋ̄ wa̍ ŋ̄ tūwāā lēni᷄ŋ nde̍ŋ.” 

Tālo̍o̍ a̍ pōū ba̍ā kālā ka̍lāa̍ o̍kɔɔ̄̄ 
45O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Māsāle̍ Mɛ̄lɛ̄ka̍le̍ŋ lē chō māchūāā vɛ̄lɛ̄ mɛ̄ɛ̍ i̍ 
di̍mi̍ŋ o̍ tālo̍o̍ ho̍ō ni᷄ŋ yɛ̍, mɛ̄ɛ̍ wāŋndo̍ ō wā po̍ūtā ba̍ā kālāla̍ŋ nūūvīa̍a̍ le̍ 
pīōndɔ̄ɔ̍ yɛ̍. 

46Tē ō lo̍ nūūvīa̍a̍ pɛ̍ mbō sāālu̍ŋ po̍ū ba̍ā kālā bɛ̄ndōo̍, ō mīīŋgu̍ ō kɔ̍ pi̍sī nyɛ̄m 
ndɔ᷄ŋ kpo̍u̍, hāli̍ kpe̍ŋ mbō pēndū ndu̍. Ō pīsi̍ pɛ̍, ō kɔ̍ pi̍o̍ndū.” 

Tālo̍o̍ a̍ wānāā yɔɔ̄ȳāa̍ o̍kɔɔ̄̄ 
47Mbo̍ dīmī vɛ̄lɛ̄ āā, “Māsāle̍ Mɛ̄lɛ̄ka̍le̍ŋ lē chō ko̍ mɛ̄ɛ̍ i̍ yɔ̍nu̍ŋ o̍ tālo̍o̍ ho̍ō ni᷄ŋ yɛ̍. 
Wānāā yɔ̄ɔ̄yāa̍ wūu̍ pɛ̍ ya̍lāla̍ nda̍la̍ŋ o̍ mɛ̄ŋmā ībūŋga᷄ŋ ni᷄ŋ, sūū o̍ sūū ko̍ ā bīī 
le̍ni̍ŋ. 

48Tē yālāla̍ŋ lā pɛ̍ pɛ̍ cha̍ a̍ sūūwa̍, ā na᷄ŋ o̍ kɔ̄ŋgɔ̍. Ā na᷄ŋ pɛ̍ o̍ kɔ̄ŋgɔ̍, ā cha᷄l ā hɛ̄li̍ 
nda̍. Sūūwāa̍ na̍ŋ le̍ dīo̍o̍ wa̍ ki̍nɛ̍i̍, ā dɔ̄ū ka̍ŋ o̍ kāmbɛ̍i̍la̍ŋ ni᷄ŋ. A̍ ni̍ŋ le̍ di̍o̍ le̍ wa̍ 
ki̍nɛ̍i̍, ā vīōū ka̍ŋ. 

49Le̍nde̍ i̍ yɔ̍nūŋ ni̍ŋ o̍ chi̍e̍ēŋndo̍ mɛ̄ɛ̄lu̍la̍ŋ ni̍. Ki̍i̍la̍a̍ Mɛ̄lɛ̄ka̍a̍ ā bālū ni̍ŋ mā hɛ̄li̍ 
wānāā wɔ̄ɔ̍ŋnda̍ mā sōli̍ nda̍ wānāa̍ to̍sā nyɛ᷅ Mɛ̄lɛ̄ka̍ hɛ̄na̍ŋ ndo̍ wa̍ tɛ̄ɛ̄ŋ. 

50O̍ ko̍ŋ kɔ̍ɔ̍lī, mā wōu̍ nda̍ o̍ nyɛ̄ pālāā fɛ̍ɛ̍ŋ fɛ̍ɛ̍ŋndo̍ ni᷄ŋ mɛ̄ɛ̍ nda̍ wōū wāŋndo̍ 
nu̍a̍ā o̍ sa᷄l lēyīŋ bɛ̄ndū bɛ̄ndōo̍ ni᷄ŋ yɛ̍. Lo̍ŋ nda̍ wā ni̍ŋ ko̍ŋu̍llo̍ ni̍ mā sūām 
chi᷅ŋndo̍ŋ a̍ nyɛ̄ nɛ̄īyāa̍.” 

Nyɛm̄ sɛn̄ɛī̄yo̍ŋ a̍ ŋ̄ pāāndo᷄ŋ 
51O̍ ko̍ŋ kɔ̍ɔ̍lī, mi̍ Chi̍i̍sū nyu̍nā nda̍ āā vɛ̄ɛ̄, “Lā sīna̍ pa̍ sɔ̍ɔ̍ŋ ya̍ di̍mi̍ mu᷅ŋ ndo̍ŋ 
pɛ̄ŋgu̍?” Ma̍ chɛ̄l āā, “E̍ī.” 

52O̍ ko̍ŋ kɔ̍ɔ̍lī, mbo̍ dīmūl ndā āā, “Le̍ sa̍bōo̍ ho̍ō wānā o̍ wāna̍ cho̍ wāna̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ, tē ō wa̍ pɛ̍ mbō sɔ̄la̍ pɛ̄ɛ̄kōo̍ a̍ tōnya̍ cho̍ a̍ māsāle̍ 
Mɛ̄lɛ̄ka̍le̍ŋ ndo̍ o̍kɔ̄ɔ̄ pɛ̍, mɛ̄ɛ̍ ō chō māchūāā māā wāna̍ wa᷅ ho̍ō yu̍ŋgo̍o̍ bōlle̍ŋ 
ndo̍. Wāna̍ wa᷅ ho̍ō yu̍ŋgo̍o̍ bōlle̍ŋ ndo̍ ō nɔ̄ wōlɔ̄ɔ̄la̍ŋ. Ō sōli̍ wōlɔ̄ɔ̄la̍ŋ nda᷅ŋ lā 
pāāndū la̍ŋ pɛ̍, ō mūli̍ŋ ō sōli̍ lā sɛ̄nɛ̄īla̍ŋ, ō sōli̍ŋ kpe̍ku̍ a̍ la̍ŋ ve᷅llāa̍ vēllē.” 

Wāŋnda̍ kɛɛ̄ ̍Chii̍s̍ū o̍ ndu̍ lo̍ chie̍̍e̍ 
(Ma̍kī 6:1-6; Lu̍kū 4:16-30) 

53Mɛ̄ɛ̍ Chi̍i̍sū chi̍i̍ wāŋnda̍ tāle̍la̍ŋ nda᷅ŋ dīmūl, mbo̍ fāŋa᷄ŋ o̍ fo̍ndāŋ kōŋ. 



2032 

 

 
Kisi Bible Quick 

© 2013 Bible Society in Liberia. 
 

 
 

 

54O̍ ko̍ŋ kɔ̍ɔ̍lī, mbo̍ kūā o̍ ndu̍ lo̍ chi̍e̍e̍. Ndu̍yɛ̍, mbo̍ pɛ̄ɛ̄kū wāŋnda̍ o̍ chīɛ̄ī 
Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ. Wānāa̍ tu̍e̍ī pɛ̄ɛ̄kū ndɔ̄ɔ̍ wa̍ mi̍ kɔ̄ndɔ̄fi̍llo̍ bīī nda̍ 
ta̍u̍ ta̍u̍. Ma̍ wā nyūūni̍āŋndo̍ āā, “Kūɛ̍ɛ̍nɛ̍ o̍ sɔ̍lā yɛ̄ kɔ̄l kālu̍ bɛ̍ndū bɛ̄ndōo̍ ho̍ō? 
Kūɛ̍ɛ̍nɛ̍ o̍ sɔ̍la̍ yɛ̄ kpāāya̍ o̍ to̍sā kɔ̄ndɔ̄fi̍lta̍ŋ nda᷅ŋ ndo̍? 

55Ka̍a̍pi̍ndā po̍ ndɔ̄ɔ̍ le̍ cho̍ ho̍ō le̍? Po̍ Mēēli̍o̍o̍ nya̍ chā nu̍a̍ā ni̍. Chēmi̍si̍ ni̍, a̍ 
Chōo̍sɛ̍, a̍ Sa̍i̍mɔ̄ŋ, a̍ Chu̍dā, pɔ̄mbūāā ndūa̍a̍ cho̍ ka̍ŋ ni̍. 

56Yēmāa̍ ndūa̍a̍ fa̍ū ā chō na̍nu᷄ŋ mɛ̄ɛ̍ na̍a̍ ŋ̄ sūāā nu̍a̍ā yɛ̍.” Ma̍ dīmī āā, “Kɛ̍ 
kūɛ̍ɛ̍nɛ̍ o̍ sɔ̍la̍ yɛ̄ ni᷅ŋ kɔ̄l kālo̍o̍ ho̍ō a̍ kpāāya̍ o̍ nɔ̍ ho̍ō wo̍?” 

57Mi̍ wāŋnda̍ ha̍ā ā kɛ̄ɛ̄ ndu̍. O̍ ko̍ŋ, mi̍ Chi̍i̍sū di̍mī āā, “Wāŋnda̍ kpo̍u̍ mā ke̍ 
wāna̍ su̍a̍ā le̍ Mɛ̄lɛ̄ka̍ wo̍ bɛ̄ɛ̄le̍ŋ. Kɛ̍, wāŋnda̍ o̍ ndu̍ lo̍ chi̍e̍e̍ a̍ wānāā nda̍ fūla̍ o̍ 
yu̍ŋgu̍ pi᷅lɔ̍ɔ̍ chōo̍ wa̍, ā ke᷅ ndu̍ lēbɛ̄ɛ̄ le̍.” 

58Chi̍i̍sū nɔ̍la̍ mbō tōsa̍ sɔ̄ɔ̍ŋ kɔ̄ndɔ̄fi̍li̍ ta̍u̍ lo̍ŋ te̍. Kāni̍ fo̍ndōle̍, wāŋnda̍ lo̍ŋ a̍ 
la̍a̍la̍ŋ a̍ ndu̍ le̍. 

Māa̍ti̍u̍ 14 

Ā dīī Chɔŋ᷄ Wānā Yiŋ̍āa̍ 
(Ma̍kī 6:14-29; Lu̍kū 9:7-9) 

1A̍ bōōndi̍i̍ ke̍ŋ, mi̍ Māsāa̍ Hɛ̍lɔ̄ɔ̄ tu̍ɛ̍ī a̍ wa̍lta̍ Chi̍i̍sū wa̍ tōsāa̍ la̍ŋ. 

2Mbo̍ dīmūl lāŋgba̍ā ndūāā ka᷅lla̍ āā, “Chɔ᷄ŋ Wānā Yi̍ŋāa̍ kpe̍e̍kpe̍i̍ mi̍i̍ŋgu̍ ho̍ō 
yōōmū ni̍. Le̍la̍ŋ bɛ̍ɛ̍ o̍ nɔ̍ kpāāyāa̍ le̍ kɔ̄ndɔ̄fi̍ltā wāā nu̍a̍ā tōsāa̍ ni̍.” 

3-4Sa̍bū Hɛ̍lɔ̄ɔ̄ di̍mi̍ māā Chɔ᷄ŋ mīīŋgu̍ yōōmū wo̍ cho̍ ni̍ māā ndu̍ Hɛ̍lɔ̄ɔ̄ o̍ sūɛ̍i̍ 
Hɛ̄lo̍o̍dīāā ve̍ chōo̍, ndu̍ yɔ̍nūŋ māā la̍nɔ̍ɔ̍ Fi̍li̍pī pɔ̍mbɔ̄ ndɔ̄ ni̍, mbo̍ tōsā ma̍ bīī 
Chɔ᷄ŋ Wānā Yi̍ŋāa̍ ma̍ dūāū ndu̍ o̍ yɔ̄lɔ᷄ŋ. Mɛ̄ɛ̍ i̍ lo̍o̍ku̍ yɔ̄nɔ᷄ŋ yɛ̍ cho̍ ho̍ō ni̍. Ndu̍ 
Hɛ̍lɔ̄ɔ̄ mɛ̄ɛ̍ o̍ chɛ̍ŋ pɛ̍, mbo̍ chūā la̍nɔ̍ɔ̍ Fi̍li̍pī pɔ̍mbɔ̄ ndɔ̄, ndu̍ yɔ̍nūŋ māā 
Hɛ̄lo̍o̍dīāā ni̍. Le̍ he̍ī, mi̍ Chɔ᷄ŋ di̍mūl ndu̍ āā, “Ō cho̍ i̍ kɛ̍ndɛ̄ mā chu̍a̍ Hɛ̄lo̍o̍dīāā o̍ 
nɔ̄ ni̍ŋ te̍.” 

5Le̍ he̍ī mi̍ Hɛ̍lɔ̄ɔ̄ ye̍e̍mā le̍ Chɔ᷄ŋ dīyɔ̄ɔ̍. Kɛ̍, ō wa̍ sīōōŋnde̍ le̍ Chu̍ūwa̍. Kāni̍ 
fo̍ndōle̍, Chu̍ūwa̍ nda̍ a̍a̍ chu̍a̍ Chɔ᷄ŋ māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍. 

6Mɛ̄ɛ̍ pāa̍le̍ nda̍ lōōnūŋ a̍ vīōlɔ᷄ŋ Hɛ̍lɔ̄ɔ̄ wo̍ le̍ŋ lē fūūlu̍u̍, mi̍ chu̍a̍ Hɛ̄lo̍o̍dīāā wo̍ 
fūlā mbo̍ yā Hɛ̍lɔ̄ɔ̄ o̍ hɔ̄l a̍ mīālāa̍ wa̍ ā chūūŋgi̍āŋ o̍ bɔ̄ŋa᷅ŋ kōŋ ni᷄ŋ nda̍. Ndu̍yɛ̍, 
mi̍ Hɛ̍lɔ̄ɔ̄ hi̍nī kɔ̄l a̍ mɛ̄ɛ̍ o̍ ye᷅ yɛ̍. 

7Le̍ he̍ī, mbo̍ chūēl ndu̍ būŋgɛ̄i̍ ī kālā ka̍lā. Mbo̍ dīmūl ndu̍ āā, “Nyu̍na̍ ya̍ le̍ nyɛ̄ 
o̍ nyɛ̄ ŋ̄ yēēma̍, I̍ nɔ̍lā mī ke̍ nu̍m.” 

8Chūāāmbɔ̄ɔ̍ bɛ̍ɛ̍ mɛ̄ɛ̍ kāla̍ ndɔ̄ di̍mu̍l ndu̍ yɛ̍, le̍nde̍ o̍ to̍sa̍ ni̍. Mbo̍ dīmūl Māsāa̍ 
Hɛ̍lɔ̄ɔ̄ āā, “Ke̍ ya̍ bōlle̍ Chɔ᷄ŋ Wānā Yi̍ŋāa̍ le̍ŋ su̍ŋ su̍ŋ o̍ wo̍lɛ̄i̍yo̍ ni᷄ŋ.” 

9Mɛ̄ɛ̍ chūāāmbɔ̄ɔ̍ dīmi̍ le̍nde̍, mi̍ mɔ̍nɛ̍i̍ bīī Hɛ̍lɔ̄ɔ̄. Kɛ̍ ndu̍yɛ̍, ndu̍ o̍o̍ chi̍i̍ ni᷅ŋ 
chūāāmbɔ̄ɔ̍ būŋgɛ̄i̍ chūēl mīālāā ndūa̍a̍ kpo̍u̍ o̍ hɔ̄l. O̍ ko̍ŋ, mi̍ Hɛ̍lɔ̄ɔ̄ di̍mūl 
So̍vɛ̄i̍ya̍ māā ā kɔ̍ ke᷅ chūāāmbɔ̄ɔ̍ nyɛ̄ o̍ nyu̍na̍ le̍ ndu̍ wo̍. 

10Mbo̍ tōsā ma̍ kūā o̍ chīɛ̄ī mānyūmndo̍ ni᷄ŋ. 

11Ma̍ hūŋ a̍ bōllē Chɔ᷄ŋnde̍ŋ o̍ wo̍lɛ̄i̍yo̍ ni᷄ŋ ma̍ kē chūāāmbɔ̄ɔ̍. Mbo̍ yōū kāla̍ ndɔ̄. 

12O̍ ko̍ŋ kɔ̍ɔ̍lī, mi̍ bu̍ɛ̍i̍yāa̍ Chɔ᷄ŋ nda̍ kūā ma̍ kɔ̍ chu̍ā dīāllu᷄ŋ ndɔ᷄ŋ ma̍ kɔ̍ chɔ̍. Mɛ̄ɛ̍ 
nda̍ chīi̍ ndu̍ chɔ̄, ma̍ kɔ̍ di̍mūl Chi̍i̍sū a̍ nyɛ̍ yɔ̍nu̍ŋ ndo̍ o̍kɔ̄ɔ̄. 

Chii̍s̍ū ke̍ fāŋgā bɛn̍dōo̍ nyɛ ̄dīa̍a̍ 
(Ma̍kī 6:30-44; Lu̍kū 9:10-17; Chɔ᷄ŋ 6:1-14) 

13Mɛ̄ɛ̍ Chi̍i̍sū tu̍e̍ī māā ā dīī Chɔ᷄ŋ Wānā Yi̍ŋāa̍, mbo̍ māl mbo̍ lūɛ̄ī o̍ dɛ̄ndɔ̄ɔ̍ ni᷄ŋ. 
Mbo̍ kūānu᷄ŋ na̍a̍ do̍ŋ do̍ŋnda̍ ndu̍ pīlɛ̍. Kɛ̍ ndu̍yɛ̍, mi̍ wāŋnda̍ tūɛ̄ī a̍ ndu̍ o̍kɔ̄ɔ̄. 
Tūēīyɔ̄ɔ̍ a̍ ndu̍ o̍kɔ̄ɔ̄, ma̍ fūlā o̍ chi̍o̍o̍ŋ ma̍ kēī a̍ nɛ̄i̍ ŋ̄pēlōo̍ ma̍ kūā ndu̍ kɔ̄ɔ̄lī. 

14O̍ ko̍ŋ kɔ̍ɔ̍lī, mi̍ Chi̍i̍sū fu̍lā o̍ dɛ̄ndɔ̄ɔ̍ ni᷄ŋ mbo̍ hēl o̍ kɔ̄ŋgɔ̍. Mɛ̄ɛ̍ o̍ che᷅ wāŋnda̍ 
fāŋgā bɛ̍ndōo̍, mi̍ nyīɛ̍ɛ̍ye̍ bīī ndu̍ le̍ nda̍. Mbo̍ sīŋgī wānāā lānāā nda̍ hīŋ nda̍. 

15O̍ ko̍ŋ kɔ̍ɔ̍lī, mɛ̄ɛ̍ nyūmnda̍ŋ mā kāndu̍ tōlɔ̄ɔ̍, mi̍ bu̍ɛ̍i̍yāā ndūa̍a̍ hūŋ nāa̍ ndu̍ 
chu̍a̍. Ma̍ dīmūl ndu̍ āā, “Māsānɔ̄ɔ̍, te̍le̍ŋndo̍ chō ni᷅ŋ ō kūāna᷄ŋ la̍nda̍ŋ. Ndu̍yɛ̍, ā 
chē mɛ̄ɛ̍ na̍a̍ ŋ̄ chō yōndōo̍ ni᷄ŋ na̍nu᷄ŋ yɛ̍. Le̍la̍ŋ, di̍mu̍l wa᷅ŋnda̍ ā kɔ̍ mā kɔ̍ 
nu̍u̍vīāā nyɛ̄ dīa̍a̍ o̍ sɔ̄ndɔ̄kɔ̍lta̍ŋ mā pēndū.” 

16Mi̍ Chi̍i̍sū lo᷅ lo̍ŋ mbo̍ dīmūl nda̍ āā, “Ā ku̍ā īnɛ̍ le̍. Lā ke̍ nda̍ nyɛ̄ dīa̍a̍ ā di̍o̍.” 

17Mi̍ bu̍ɛ̍i̍yāā ndūa̍a̍ dīmūl ndu̍ āā, “Bēe̍dīi̍yo̍ kpūŋgba᷄ŋ ŋ̄ ŋūɛ̍ɛ̍nu̍ a̍ sūūwa̍ ā 
ŋīɔ̍ɔ̍ŋ ko̍ni̍ na̍a̍ ŋ̄ nɔ̄ ni̍.” 

18Mi̍ Chi̍i̍sū di̍mūl nda̍ āā, “Lā hu᷄ŋ a̍ ndu̍ nāa̍ ya̍ chu̍a̍.” 

19O̍ ko̍ŋ kɔ̍ɔ̍lī, mbo̍ dīmūl wāŋnda̍ āā, “Lā cha᷄l o̍ bīllo̍ chōo̍.” Mi̍ Chi̍i̍sū bi̍ī bēe̍dīi̍ 
kpūŋgbāŋ ŋūɛ̍ɛ̍no̍o̍ a̍ sūūwāā ŋīɔ̍ɔ̍ŋnda̍. Mbo̍ tōfā chōo̍ cho̍o̍ mbo̍ mēl Mɛ̄lɛ̄ka̍ 
ba̍li̍ka̍. Mbo̍ yīmī yīmī ndu̍ būŋga᷄ŋ. Mbo̍ kē bu̍ɛ̍i̍yāā ndūa̍a̍ le̍ mā pīɔ̍u̍ wāŋnda̍. 
Mi̍ bu̍ɛ̍īyāā ndūa̍a̍ pīɔ̄ū wāŋnda̍. 

20Nda̍ kpo̍u̍ ma̍ di̍ā. Ma̍ pūm. Ma̍ dēmā. Mi̍ bu̍ɛ̍īya̍ chɔ̄ɔ̄vīāā ō bīŋgī bi̍ŋgī nda̍ 
dēma̍ wo̍, ma̍ dūāū o̍ kāmbɛ̍i̍la̍ŋ ni᷄ŋ. Mbo̍ pīā kāmbɛ̍i̍la̍ŋ tɔ̍ a̍ lā tīɔ̍ɔ̍ŋ. 

21Wāŋ lāāndūa̍a̍ a̍ chūāāmbūa̍a̍ ā cho̍ le̍cho̍o̍ le̍. Kɛ̍, pūa̍a̍ su̍e̍e̍ a̍ de᷅ nyɛ̄ dīa̍a̍ ho̍ō 
wa̍, ā wa̍ wāa̍la̍ŋ lā ŋūɛ̍ɛ̍nu̍. 

Chii̍s̍ū ku̍ɛ ̄o̍ mɛŋ̄nda̍ŋ chōo̍ 
(Ma̍kī 6:45-52; Chɔ᷄ŋ 6:15-21) 

22O̍ ko̍ŋ kɔ̍ɔ̍lī, mi̍ Chi̍i̍sū di̍mūl bu̍ɛ̍i̍yāā ndūa̍a̍ le̍ mā lūɛ̄ī o̍ dɛ̄ndɔ̄ɔ̍ ni᷄ŋ mā ta᷄ŋ pɔ̄ɔ̄ 
o̍ mɛ̄ŋmā ībūŋga᷄ŋ lēe̍lōo̍. Mi̍ ndu̍ pi̍la̍ lo᷅ a̍ mākɔ̄ɔ̄ le̍ fāŋgāa̍ pīɔ̄lɔ̄ɔ̍. 

23Mɛ̄ɛ̍ o̍ chi̍i̍ fāŋgāa̍ pīɔ̄lɔ̄ɔ̄, mbo̍ hēl o̍ pēmbēi̍ chōo̍ ndu̍ pīlɛ̍ le̍ Mɛ̄lɛ̄ka̍ pīɛ̄īyo̍. Ō 
lo̍ lo̍ŋ mi̍ nyūmnda̍ŋ mā tūāl. 

24A̍ bōōndi̍i̍ ke̍ŋ dɛ̄ndɔ̄ɔ̍ ndu̍ o̍o̍ wa̍ ni᷅ŋ kɔ᷄ŋnda̍ŋ la̍nda̍ŋ o̍ mɛ̄ŋnda̍ŋ chōo̍. Ndu̍yɛ̍, 
hūēīye̍ wa̍ hūnɔ̄ɔ̍ a̍ hɔ̄ŋndo̍ nda̍ lāchī kpe̍e̍kpe̍i̍, mi̍ mɛ̄ŋnda̍ŋ mā wā dɛ̄ndɔ̄ɔ̍ 
hīīlūūwo̍ yo̍kpa᷄ŋ yo̍kpa᷄ŋ bɛ̍ndū. 

25A̍ te̍le̍ŋ pāa̍le̍ si̍a̍āle̍ŋ, mi̍ Chi̍i̍sū tu̍āl bu̍ɛ̍i̍yāā ndūa̍a̍ kɔ̄ɔ̄lī o̍ mɛ̄ŋnda̍ŋ chōo̍. 

26Mɛ̄ɛ̍ nda̍ chē ndu̍ hūnɔ̄ɔ̍ o̍ mɛ̄ŋnda̍ŋ chōo̍, mi̍ sīōōŋnde̍ bīī nda̍. Ma̍ mɛ̄lī ye̍e̍la̍ŋ. 
Ma̍ dīmī āā, “Nyi̍nāa̍ ni̍.” 

27Mi̍ Chi̍i̍sū su̍a̍ā nāa̍ nda̍ chūā o̍ lē pīlɛ̍ ni᷄ŋ kpe̍. Mbo̍ dīmūl nda̍ āā, “Lā yɔ᷅ŋ īsīōōŋ 
te̍. Ya̍ ni̍.” 

28Mi̍ Pītɛ̍ lo᷅ lo̍ŋ mbo̍ di̍mūl ndu̍ āā, “Māsānɔ̄ɔ̍, tē nūm lēkɛ̍ndɛ̍ī ni̍, mɛ̄ɛ̍ ve̍e̍lu̍ ya̍ 
mī hi᷅ŋ nāa̍ nūm chu̍a̍ o̍ mɛ̄ŋnda̍ŋ chōo̍.” 

29Mi̍ Chi̍i̍sū di̍mūl ndu̍ āā, “Mɛ̄ɛ̍ hu̍ŋ.” Mi̍ Pītɛ̍ fu̍lā o̍ dɛ̄ndɔ̄ɔ̍ ni᷄ŋ mbo̍ kāndū kɔ̄la̍ŋ 
nāa̍ Chi̍i̍sū chu̍a̍ o̍ mɛ̄ŋnda̍ŋ chōo̍. 

30Kɛ̍, mɛ̄ɛ̍ Pītɛ̍ che᷅ mi̍ hūēīye̍ wā hɔ̄ŋ bɛ̄ndōo̍, mi̍ sīōōŋnde̍ bīī ndu̍. O̍ ko̍ŋ, mbo̍ 
kāndū bɛ̍ɛ̍ mɔ̍ɔ̍wāa̍ o̍ mɛ̄ŋnda̍ŋ bɛ̄ŋgu̍. Mbo̍ māl yi̍o̍o̍ lē pīlɛ̍ kpe̍ āā, “Māsānɔ̄ɔ̍, 
pi̍ŋi̍ ya̍ fɔ̍.” 

31Mi̍ Chi̍i̍sū si̍ɛ̍ndī bāa̍ lē pīlɛ̍ kpe̍ mbo̍ sāā ndu̍. Mbo̍ dīmūl ndu̍ āā, “Pītɛ̍ a̍ nɔ̍ 
la̍a̍la᷄ŋ bɔ̍ɔ̍ le̍ ma᷅. Vɛ᷅ a̍ hi̍u̍ la̍chi̍ a̍ lāāla᷄ŋndo̍ le̍?” 

32Mi̍ Pītɛ̍ lu̍ɛ̍ī ni᷅ŋ o̍ dɛ̄ndɔ̄ɔ̍ ni᷄ŋ nda̍ Chi̍i̍sū. O̍ ko̍ŋ kɔ̍ɔ̍lī, mi̍ hūēīye̍ pɛ̄ŋgī hɔ̄ŋndo̍. 

33Mi̍ bu̍ɛ̍i̍yāa̍ wa̍ o̍ dɛ̄ndɔ̄ɔ̍ ni᷄ŋ nda̍ ā bāŋ wūla̍ŋ Chi̍i̍sū o̍ lābɛ̄ŋgu̍ ni̍ŋ le̍ ndu̍ 
bɛ̄ɛ̄le̍ŋ kīo̍o̍. Ma̍ dīmūl ndu̍ āā, “A̍ tōnya̍, Po̍ Mɛ̄lɛ̄ka̍a̍ kpe̍e̍kpe̍i̍ ŋ̄ chō ni̍.” 

Chii̍s̍ū siŋ̍gi ̍wānāā lānāāwa̍ Kɛn̄ɛs̍a̍lūɛī̄ 
(Ma̍kī 6:53-56) 

34Ma̍ tāŋ mɛ̄ŋmā ībūŋga᷄ŋ. Ma̍ hūŋ o̍ kɔ̄ŋgɔ̍ lɛ̄ŋndē Kɛ̄nɛ̍sa̍lūɛ̄īle̍ŋ. 

35Ndu̍yɛ̍, mi̍ wāŋnda̍ o̍ fo̍ndāŋ kōŋ ā sīnā māā Chi̍i̍sū ni̍. Sīnāa̍ māā ndu̍ ni̍, ma̍ 
yōōŋga᷅ŋ o̍ tāndā kōŋ ni᷄ŋ māā Chi̍i̍sū hi᷅ŋ. Ma̍ hūŋ a̍ wānāā lānāāwa̍ lo̍ŋ kpo̍u̍ nāa̍ 
ndu̍ chu̍a̍. 

36Ndu̍yɛ̍, mi̍ wānāā lānāāwa̍ nyɔ̄ɔ̄lū Chi̍i̍sū le̍ mā pīla̍ŋ bɛ̍ɛ̍ do᷅ma̍ ndɔ̄ɔ̍ bɔ̄ɔ̄le̍ŋ. 
Wānāa̍ pi̍la̍ŋ do᷅ma̍ ndɔ̄ɔ̍ bɔ̄ɔ̄le̍ŋ nda̍, ma̍ sīāŋgū kpo̍u̍. 

Māa̍ti̍u̍ 15 

Pɛɛ̄k̄ū bɛn̄dūāā māChu̍ūwa̍ sīndɛ ̄
(Ma̍kī 7:1-13) 

1O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ 
ā cha᷄ŋ Chūlu̍sɛ̄lɛ̄m ma̍ hūŋ nāa̍ Chi̍i̍sū chu̍a̍. 

2O̍ ko̍ŋ kɔ̍ɔ̍lī, ma̍ nyūnā ndu̍ āā, “Vɛ᷅ nūm nūm bu̍ɛ̍i̍yāā nūmnda̍ ā chu̍ē pɛ̍ɛ̍kū na̍a̍ 
ŋ̄ sɔ̄la̍ fi̍nyāā nāā ma̍māa̍ o̍ bā wo̍ le̍? Vɛ᷅ ā pu̍lū fɛ̍ɛ̍ŋ ba᷅la̍ŋ mɛ̄ɛ̍ fi̍nyāā nāā ma̍māa̍ 
ā pɛ̄ɛ̄ku̍ na̍a̍ yɛ̍ mālāŋ nda̍ dīā nyɛ̍ dīa̍a̍ le̍?” 

3O̍ ko̍ŋ kɔ̍ɔ̍lī, mi̍ Chi̍i̍sū lo᷅ lo̍ŋ mbo̍ nyūnā nda̍ āā, “Vɛ᷅ mī lā kɛ̄ɛ̍ le̍ nyɛ̄ Mɛ̄lɛ̄ka̍ 
dīmī wo̍ tōsāa̍ le̍ pɛ̄ɛ̄kū nya̍ nya̍ pi̍la̍a̍ chūa̍a̍?” 

4Mbo̍ dīmūl nda̍ āā, “Kāni̍ fu̍u̍le̍, Mɛ̄lɛ̄ka̍ dīmi̍ māā, ke̍ fi̍nyā nu̍m bɛ̄ɛ̄le̍ŋ a̍ kālā 
nu̍m. Mbo̍ dīmī vɛ̄lɛ̄ māā, wānā o̍ wāna̍ ye̍i̍ fi̍nyā ndɔ̍ kɛ̄lɛ̄ŋgāā kāla̍ ndɔ̍ pɛ̍, wānā 
ko̍ŋ ā dīi̍ ndu̍. 

5Kɛ̍ ndu̍yɛ̍, nya̍ nya̍ dīmi̍ māā ā yɔ᷄ŋ bɛ̍ɛ̍ mī wāŋndo̍ nɔ̄ nyɔ̄ɔ̍ ō ndu̍ o̍o̍ ke᷅ ni̍ŋ fi̍nyā 
ndɔ̄ kɛ̄lɛ̄ŋgāā kāla̍ ndɔ̍ le̍ nda̍ mālāa̍ wo̍, kɛ̍, tē ō dīmi̍ ni᷅ŋ pɛ̍ māā ō chu̍a̍ ni᷅ŋ 
bu̍ŋgɛ̄i̍ le̍ mbō ke̍ Mɛ̄lɛ̄ka̍ ndu̍, māā mbō ke̍ lɛ̍ bɛ̍ɛ̍ nda̍ nyɛ̄ kōŋ te̍, māā ō nɔ̄ di̍. 

6Nyɛ̄ nya̍ dīmi̍ ko̍ŋ ndo̍ ndu̍ chɔ̍m ni̍ māā lā dīmi̍ mādīmīāā māā mī wāŋndo̍ ō 
ke̍ bɛ̍ɛ̍ fi̍nyā ndɔ̍ lēbɛ̄ɛ̄ le̍, ō cho̍ i̍sɔ̍ɔ̍ le̍. He̍ī chɔ̍m ni̍ māā lā būūla̍ŋ a̍ dīōm Mɛ̄lɛ̄ka̍ 
dīmi̍ wo̍ le̍, hāli̍ kpe̍ŋ lā mānda̍ ka̍ālā nyāla̍ŋ. 

7Lā chō fāŋgā wānāā sōndō yēēlɛ̍i̍. Dīōmndā wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā so̍ō 
a̍ nya̍ o̍kɔ̄ɔ̄ la̍ŋ, tōnya̍ kpe̍e̍kpe̍i̍ la̍ cho̍ ni̍.” Mi̍ Āīsa̍yā di̍mī āā, 

8“Mɛ̄lɛ̄ka̍ dīmi̍ āā, Wāŋnda̍ ha̍ā dīmi̍ a̍ sōndō māā ā ke̍ ya̍ bɛ̄ɛ̄le̍ŋ. Kɛ̍ ndu̍yɛ̍, ā 
hɛ̄na̍ŋ mā tōsa̍ nyɛ̄ ya̍ di̍mūl nda̍ le̍ tōsāa̍ wo̍ le̍. 

9Ō bɛ̄nda̍ bɛ̍ɛ̍ mā pɛ̄ŋgi̍ a̍ ya̍ pīɛ̄īyo̍. Kāni̍ fu̍u̍le̍, sāwāla̍ nda̍ pi̍la̍ tōōsi̍a̍a̍ la̍ŋ, la̍ŋ 
nda̍ pɛ̄ɛ̄kū wa᷅ŋnda̍ ni̍, mā dīmī māā sāwāla̍ nīla̍ŋ ni̍.” 

Sɔɔ̄ŋ̍ to̍sā mī wānā sim̍nu᷄ŋ o̍ nɔɔ̍l̍ɛi̍ ̍Mɛl̍ɛk̄a̍ o̍ hɔl̄ lo̍ŋ 
(Ma̍kī 7:14-23) 

10O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū wāŋnda̍ ma̍ hūŋ nāa̍ ndu̍ chu̍a̍. Mbo̍ dīmūl nda̍ āā, 
“Lā ya᷄ŋ ni᷅la̍ŋ o̍ nyɛ̄ ya̍ cho̍ nya̍ dīmūl lo̍ le̍ mī lā sɔ̄la̍ sīnā pɛ̄ŋgo̍o̍. 

11Ō cho̍ nyɛ̄ dīāā wāŋndo̍ dīā wo̍ le̍ to̍sā mbō wā ō nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l te̍. 
Dīōmndā wɔ̄ɔ̍ŋnda̍ fu̍lā wa᷅ŋndo̍ o̍ sōndō la̍ŋ, la̍ŋ la̍ to̍sā ni̍ mbō wa̍ o̍ nɔ̄ɔ̄lɛ̍i̍ 
Mɛ̍lɛ̄ka̍ o̍ hɔ̄l.” 

12O̍ ko̍ŋ kɔ̍ɔ̍lī, mi̍ bu̍ɛ̍i̍yāā ndūa̍a̍ hūŋ nāa̍ ndu̍ chu̍a̍. Ma̍ hu᷄ŋ di̍mūl ndu̍ āā, 
“Ku̍ndā Fālīsi̍īya̍ tāmbu̍ kɔ̄l a̍ nūm māā dīōmndā ŋ̄ wa̍ la̍ŋ di̍mīo̍o̍ la̍ŋ māā yīēīyo̍ 
ŋ̄ yīe̍i̍ nda̍ ko̍ŋ ni̍.” 

13Mi̍ Chi̍i̍sū mu̍lī āā, “Fi̍nyā nūu̍ o̍ cho̍ o̍ fo̍ndāŋ ndɔ̄ɔ̍ wo̍, tɔ̄lɔ̄ɔ̄ o̍ tɔ̄lɔ̄ɔ̍ cho̍ tɔ̍lɔ̄ɔ̄ o̍ 
tɔ᷅l te̍, ō chō hūnɔ̄ɔ̄ ndu̍ sūŋgɔ̄ɔ̄. 

14Le̍la̍ŋ, lā sa̍a̍la᷄ŋ nda̍ le̍. Kāni̍, nda̍ chō māchūāā wānāā sūmɛ̍i̍ya̍ a̍ ki̍ndī le̍ 
chāāŋāā ndāā wa̍nāā sūmɛ̍i̍ya̍ tīnda̍a̍ sēēlāl lo̍ wa̍.” 

15Mi̍ Pītɛ̍ lo᷅ lo̍ŋ mbo̍ dīmūl Chi̍i̍sū āā, “Tɛ̍ɛ̍si̍a̍l na̍a̍ tālo̍o̍ ho̍ō, Māsānɔ̄ɔ̍.” 

16Mi̍ Chi̍i̍sū nyu̍nā bu̍ɛ̍i̍yāā ndūa̍a̍ āā, “Bāā nya̍ bɛ̍ɛ̍ lā sīna̍ wɔ̍ ndi̍ pɛ̄ŋgu̍ le̍? 

17Bāā lā si̍nā i̍sɔ̍ɔ̍ pɛ̍ŋgu̍ le̍? Nyɛ̄ o̍ nyɛ̄ wāŋndo̍ chō di̍o̍, ndu̍ o̍ dēmbē o̍ ku̍ā ni̍. Ō 
chɛ᷄ŋ ndu̍ o̍ dēmbē pɛ̍, ō kūɛ̄ ō kɔ̍ sɔ̍nda᷄ŋ ndu̍. 

18Kɛ̍, nyɛ̄ o̍ nyɛ̄ wāŋndo̍ chō sōli᷄ŋ o̍ sōndō, ndu̍ o̍ kɔ̄l di̍ o̍ ka̍ndūŋ ni̍. Ndu̍yɛ̍, sɔ̄ɔ̍ŋ 
wɔ̍ɔ̍ŋ mu᷅ŋ, mu̍ŋ to̍sā ni̍ wāŋndo̍ ve᷅ o̍ bɛ̍ndāā le̍ Mɛ̄lɛ̄ka̍ pīɛ̄īyo̍ le̍. 

19Kāni̍ fu̍u̍le̍, yīya᷄ŋnda̍ to̍sāā sɔ̄ɔ̍ŋ wɔ̍ɔ̍ŋnda̍ŋ kpo̍u̍ wāŋndo̍ o̍ kɔ̄llo̍ ni᷄ŋ ko̍ni̍ la̍ 
cha᷅ŋ ni̍. Kɔ̍ bi̍ī a̍ yīya᷄ŋ di̍yāā wāna̍ chi̍o̍o̍, a̍ sūūndāa̍ a̍ la̍nɔ̍ pi̍la̍a̍ kɛ̄lɛ̄ŋgāā pɔ̍nɔ̍ 
pi̍la̍a̍, a̍ sūūndāa̍ a̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ wo̍, a̍ vīīle̍ŋ, a̍ chōōla̍ŋ, a̍ 
dīōmndā wɔ̄ɔ̍ŋnda̍ŋ dīmīo̍o̍ a̍ chāāŋnda̍ o̍kɔ̄ɔ̄. Mu̍ŋ kpo̍u̍ o̍ kɔ̄llo̍ ni᷄ŋ ŋ̍ cha᷅ŋ ni̍. 

20Nyɛ᷄m to̍sā wāŋndo̍ ve᷅ o̍ bɛ̍ndāā le̍ Mɛ̄lɛ̄ka̍ pīɛ̄īyo̍ le̍ wo̍ŋ, mu̍ŋ cho̍ mu̍ŋ ni̍. Mī 
wāŋndo̍ ō pūlu̍ bɛ̍ɛ̍ fɛ̍ɛ̍ŋ ba᷅la̍ŋ mɛ̄ɛ̍ ku̍ndā Fālīsi̍īya̍ ā dīmi̍ yɛ̍ mālāŋ o̍ di̍ā nyɛ̍ 
dīa̍a̍ le̍, ko̍ŋ ku̍u̍nā ndu̍ wāa̍ ō bɛ̄ndāā le̍ Mɛ̄lɛ̄ka̍ pīɛ̄īyo̍ le̍.” 

Chūā pīlɛ ̍chɔm᷄ lāāla᷄ŋ o̍ la̍a̍la̍ŋ a̍ Chii̍s̍ū wo̍ 
(Ma̍kī 7:24-30) 

21Mi̍ Chi̍i̍sū fa̍ŋa᷄ŋ o̍ fo̍ndāŋ kōŋ. Mbo̍ kūā o̍ būŋgɛ̄ī chi̍o̍o̍ŋ Ta̍a̍yā a̍ Sa̍i̍dɔ̄ŋ cho̍ 
ni᷄ŋ nde̍. 

22Chūā wāā lɛ̄ŋndē Ke̍nāŋnde̍ŋ ō wa̍ lo̍ŋ. Mbo̍ hūŋ nāa̍ ndu̍ chu̍a̍. Mbo̍ hu᷄ŋ di̍mūl 
Chi̍i̍sū āā, “Nūm Po̍ Dēēvi̍o̍o̍, yāndi̍i̍, tūīīnu̍ŋ ya̍ īnyīɛ̍ɛ̍ fɔ̍. Nyi̍nā wɔ̄ɔ̍ŋndo̍ chō 
chūā nūu̍ kɔ̄ɔ̄lī. O̍ fo̍ndāŋ bɛ̍ɛ̍ ō cho̍ le̍.” 

23Kɛ̍, Chi̍i̍sū mu̍lu̍l ndu̍ nyɛ̍ o̍ nyɛ̍ le̍. O̍ ko̍ŋ kɔ̍ɔ̍lī, mi̍ Chi̍i̍sū bu̍ɛ̍i̍yāā ndūa̍a̍ hu᷄ŋ 
di̍mūl ndu̍ āā, “Māsānɔ̄ɔ̍, chūa̍a̍ ho̍ō chō wɔ̄ na̍a̍ kɔ̄ɔ̄lī kɛ᷅. Ō chō na̍a̍ dēŋīo̍o̍ kɔ̄ɔ̄lī 
kpe̍e̍kpe̍i̍. Fa̍ŋa̍ ndu̍ na̍a̍ kɔ̄ɔ̄lī mbɔ̄.” 

24Mi̍ Chi̍i̍sū mu̍lī āā, “Nāa̍ wāŋnda̍ I̍sɔ̄lūɛ̄ī chu̍a̍ ko̍ni̍ Mɛ̄lɛ̄ka̍ vēm ya̍ ni̍, a̍ cho̍ ha̍ā 
māā sāā la̍a̍sīa̍ŋ nda̍.” 

25Mɛ̄ɛ̍ Chi̍i̍sū di̍mi̍ dīōmndo̍ ho̍ō, mi̍ chūa̍a̍ hu᷄ŋ tu̍ndu᷄ŋ ndu̍ o̍ lābɛ̄ŋgu̍ ni̍ŋ. Mbo̍ 
dīmūl ndu̍ āā, “Yāndi̍i̍ fāllo̍, ma̍la̍ ya̍ fɔ̍.” 

26Mi̍ Chi̍i̍sū di̍mūl ndu̍ āā, “Ō bɛ̍ndā mī wānā chu̍a̍ nyɛ̄ dīa̍a̍ cho̍ le̍ chūāāmbūa̍a̍ 
wo̍ mā do̍u̍ tūŋnda̍ le̍.” 

27Mi̍ chūa̍a̍ lō lo̍ŋ mbo̍ dīmī āā, “Tōnya̍ i̍ cho̍ ni̍, fāllo̍, kɛ̍ ndu̍yɛ̍, tūŋnda̍ bɛ̍ɛ̍ tē 
wāna̍ nɔ̍ nda̍ wo̍ ō wa̍ nyɛ̄ dīa̍a̍ dīo̍o̍ pɛ̍, kūwu̍ŋ de̍lī lɛ᷅ŋ ndo̍ŋ, mu̍ŋ nda̍ bɛ̍ɛ̍ nda̍ 
dīā ni̍.” 

28Mɛ̄ɛ̍ chūa̍a̍ sōō le̍nde̍, mi̍ Chi̍i̍sū lo᷅ o̍ ko̍ŋ mbo̍ dīmūl ndu̍ āā, “Nūm ā chō wānā 
la̍a̍la᷄ŋ bɛ̍ndū. Nyɛ̄ ŋ̄ yēēma̍ wo̍ chō yɔ̄nɔ᷄ŋ.” A̍ bōōndi̍i̍ ke̍ŋ kpe̍e̍kpe̍i̍, mi̍ chūā 
ndɔ̄ɔ̍ sīāŋgū. 

Chii̍s̍ū siŋ̍gi ̍wāŋnda̍ ta̍u̍ 
29Mi̍ Chi̍i̍sū ma᷅l lo̍ŋ. Mbo̍ kūā a̍ kɔ̄ŋgɔ̍ Mɛ̄ŋmā Ībūŋga᷄ŋ Kāli̍lī dēmūllo̍. Mbo̍ kɔ̍ 
he᷅l o̍ pēmbēi̍ chōo̍ mbo̍ chāl. 

30O̍ ko̍ŋ kɔ̍ɔ̍lī, mi̍ wāŋnda̍ hūŋ nāa̍ ndu̍ chu̍a̍ fāŋgā bɛ̍ndōo̍. Ma̍ hūŋ a̍ wānāā 
bɛ̄vɛ̍i̍ya̍, a̍ wānāā sūmɛ̍i̍ya̍, a̍ wānāā yōmi̍ɛ̍i̍ya̍, a̍ bo̍bu̍a̍a̍, a̍ wānāa̍ nɔ̍ nāālā chēle̍ŋ 
nda̍ŋ nda̍ nāa̍ ndu̍ chu̍a̍. Mi̍ Chi̍i̍sū si̍ŋgī nda̍. 

31Mɛ̄ɛ̍ wāŋnda̍ chē mi̍ bo̍bu̍a̍a̍ wā sūɛ̍i̍, mi̍ wānāā yōmi̍ɛ̍i̍ya̍ wā sīōŋgɔ̄ɔ̍, mi̍ ā 
bɛ̄vɛ̍i̍ya̍ wā kɔ̄la̍ŋ, ndu̍yɛ̍, mi̍ wānāā sūmɛ̍i̍ya̍ wā chɔ̄ɔ̍, mi̍ kɔ̄ndɔ̄fi̍llo̍ bīī nda̍. 
Ndu̍yɛ̍, ma̍ sāŋgālā Mɛ̄lɛ̄ka̍ wāŋnda̍ I̍sɔ̄lūɛ̄ī a̍ pi̍ɛ̍ī yo̍. 

Chii̍s̍ū ke̍ fāŋgā bɛn̍dōo̍ nyɛ ̄dīa̍a̍ 
(Ma̍kī 8:1-10) 

32Mi̍ Chi̍i̍sū ve̍e̍lū bu̍ɛ̍i̍yāā ndūa̍a̍, mbo̍ dīmūl nda̍ āā, “Nyīɛ̍ɛ̍ye̍ chō ya̍ le̍ fāŋgāa̍ 
ho̍ō. Pālɛ̍i̍ ī yāa̍ ni᷅ŋ kpu̍lu̍ku̍u̍ ā chō ya̍ kɔ̄ɔ̄lī. Ndu̍yɛ̍, nyɛ̄ dīāā bɛ̍ɛ̍ ā nɔ̍ lɛ̍ le̍. I̍ 
hɛ̍na̍ŋ mī ma̍l nda̍ mā kūɛ̄ o̍ lā nda̍ lo̍ a̍ yīa̍a̍ŋ te̍, yɔ̄ŋi̍ nda̍ kēi̍ wo̍ū o̍ nɛ̄ī tɛ̍ɛ̄ŋ.” 

33Mi̍ bu̍ɛ̍i̍yāā ndūa̍a̍ nyūnā ndu̍ āā, “Kɛ̍, mī kūɛ̍ɛ̍nɛ̍ na̍a̍ ŋ̄ sɔ̄la̍ yɛ̄ nyɛ̄ dīa̍a̍ o̍ po̍llo̍ 
ho̍ō ni᷄ŋ le̍ fāŋgā ka̍āku̍u̍ wo̍ ho̍ō?” 

34Mi̍ Chi̍i̍sū nyu̍nā nda̍ āā, “Vɛ̄ɛ̍nɛ̍ nya̍ nɔ̄ yɛ̄ bēe̍dīi̍yo̍ kpūŋgba᷄ŋ?” Ma̍ dīmī āā, “Ō 
chō kpūŋgba᷄ŋ ŋ̄ ŋɔ᷄mmɛ̍ū a̍ sūūwa̍ nyɛ̄ pɔ̄mbɔ̄.” 

35Mi̍ Chi̍i̍sū di̍mūl wāŋnda̍ ma̍ chāl. 

36Mbo̍ chūā bēe̍dīi̍ kpūŋgbāŋ ŋɔ᷄mmɛ̍ū kōŋ a̍ sūūwāā kāŋ. Mbo̍ mēl Mɛ̄lɛ̄ka̍ 
ba̍li̍ka̍. Mbo̍ yīmī yīmī mbo̍ kē bu̍ɛ̍i̍yāā ndūa̍a̍. Mi̍ bu̍ɛ̍i̍yāā ndūa̍a̍ pīɔ̄ū wāŋnda̍. 

37Wāŋnda̍ kpo̍u̍ ma̍ dīā ma̍ pūm. Mi̍ bu̍ɛ̍i̍yāā ndūa̍a̍ chɔ̄ɔ̄vīāā ō nda̍ dēma̍ wo̍ ma̍ 
dūāū o̍ kāmbɛ̍i̍la̍ŋ ni᷄ŋ. Mbo̍ pīā kāmbɛ̍i̍la̍ŋ lā ŋɔ᷄mmɛ̍ū. 

38Wāŋ lāāndūa̍a̍ a̍ chūāāmbūa̍a̍ ā cho̍ le̍cho̍o̍ le̍. Kɛ̍, pūa̍a̍ su̍e̍e̍ a̍ de᷅ nyɛ̄ dīa̍a̍ ho̍ō 
wa̍, ā wa̍ wāa̍la̍ŋ lā hīɔ̍ɔ̍lu̍. 

39O̍ ko̍ŋ kɔ̍ɔ̍lī, mi̍ Chi̍i̍sū to̍sā ma̍ mīīŋgū o̍ lā nda̍ lo̍. Mbo̍ lūɛ̄ī o̍ dɛ̄ndɔ̄ɔ̍ ni᷄ŋ mbo̍ 
kūā o̍ lɛ̄ŋndē Ma̍ka̍dāŋnde̍ŋ ni᷄ŋ. 

Māa̍ti̍u̍ 16 

Ā dīmu̍l Chii̍s̍ū le̍ mbo̍ tōsa̍ ka̍a̍ma̍a̍ 
(Ma̍kī 8:11-13; Lu̍kū 12:54-56) 

1Mi̍ ku̍ndā Fālīsi̍īya̍ a̍ ku̍ndā Sādūsi̍īya̍ kūā nāa̍ Chi̍i̍sū chu̍a̍ le̍ ndu̍ tɔ̄ɔ̄nda᷄ŋndo̍. 
Ma̍ nyūnā ndu̍ le̍ mī ndu̍ o̍o̍ to̍sa̍ ka̍a̍ma̍a̍ le̍ nda̍ chɔ̄mndo̍ māā kpāāya̍ Mɛ̄lɛ̄ka̍a̍ 
kpe̍e̍kpe̍i̍ o̍ nɔ̍ ni̍. 

2Kɛ̍, mi̍ Chi̍i̍sū mu̍lūl nda̍ āā, “Tē lā chē pɛ̍ mī ha̍la̍a̍ ō yɔ̄nu̍ŋ o̍ si̍a̍ŋā a̍ pāa̍le̍ 
de̍lāāle̍ŋ do̍ŋ, lā dīmi̍ āā, ‘Wālōo̍ ō nāŋ ni̍ŋ bɔ̍ɔ̍ si̍ɔ̍dīi̍.’ 

3Ndu̍yɛ̍, tē lā chē pɛ̍ mī ha̍la̍a̍ yɔ̄nu̍ŋ o̍ si̍a̍ŋā īdīi̍ pu̍u̍ŋ, mī chōo̍ wa̍ yi̍sīmāā, lā 
dīmi̍ āā, ‘Pīɔ̍ɔ̍ chō hāū si̍ā.’ ” Mbo̍ dīmūl nda̍ āā, “Lā nɔ̄lā mī lā tōfa̍ o̍ ha̍la̍, ndu̍yɛ̍, 
mī lā chɔ᷄m tē pīɔ̍ɔ̍ si̍ā ni̍ŋ ni̍ ɔ̄ɔ̄, tē wālōo̍ wa᷅ ni̍ŋ ni̍. Kɛ̍ ndu̍yɛ̍, lā nɔ̍lā mī lā sīna̍ 
sɔ̄ɔ̍ŋ cho̍ yɔ̄nɔ᷄ŋndo̍ te̍le̍ŋndo̍ ho̍ō wo̍ŋ pɛ̄ŋgu̍ le̍. 

4Wāŋnda̍ te̍le̍ŋndo̍ ho̍ō ā chō wānāā wɔ̄ɔ̍ŋāā bɛ̄ndū. Ā tu̍i̍ī Mɛ̍lɛ̄ka̍ dīōm te̍. Lā 
nyūna̍ ya̍ le̍ ka̍a̍ma̍a̍ tōsāa̍ le̍ wāa̍ māā tāāmāsi̍. Kɛ̍, ka̍a̍ma̍ā chēle̍ŋ bɛ̍ɛ̍ cho̍ to̍sa᷄ŋ 
le̍ nya̍ le̍, mɛ̄ɛ̍ ka̍a̍ma̍a̍ yɔ̍nu̍ŋ a̍ Cho̍nā wo̍.” O̍ ko̍ŋ, mi̍ Chi̍i̍sū fa̍ŋa᷄ŋ o̍ fo̍ndāŋ kōŋ. 

Chii̍s̍ū sil̍a̍ a̍ pɛɛ̄k̄ūlā Fālīsii̍̄ya̍ a̍ lā Sādūsii̍̄ya̍ o̍kɔɔ̄ ̄
(Ma̍kī 8:14-21) 

5Mi̍ Chi̍i̍sū nda̍ bu̍ɛ̍i̍yāā ndūa̍a̍ ā tāŋ o̍ mɛ̄ŋmā ībūŋga᷄ŋ kɔ̄ŋgɔ̍ɔ̍ ō pīlɔ̍ɔ̄. Kɛ̍ ndu̍yɛ̍, 
mi̍ bu̍ɛ̍i̍yāā ndūa̍a̍ pūɛ̄ɛ̄nu᷄ŋ le̍ kɔ̄la̍ŋ a̍ bēe̍dīi̍yo̍ o̍ bā. 

6Mi̍ Chi̍i̍sū di̍mu̍l nda̍ āā, “Lā mānda̍ŋ a̍ yi̍i̍sīi̍ ku̍ndā Fālīsi̍īya̍ a̍ ku̍ndā Sādūsi̍īya̍.” 

7Mi̍ bu̍ɛ̍īya̍ kāndū sūūki̍āŋndo̍ nda̍ pi̍la̍ tɛ̄ɛ̄ŋ āā, “Le̍ mɛ̄ɛ̍ na̍a̍ ŋ̄ hi᷄ŋ a̍ bēe̍dīi̍ le̍ yɛ̍ 
o̍ di̍mi̍ dīōmnda̍ŋ nda᷅ŋ ni̍.” 

8Chi̍i̍sū ndu̍ o̍o̍ si̍nā nyɛ᷅ nda̍ wa̍ dīmīo̍o̍ wo̍. Le̍ he̍ī, mbo̍ nyūnā nda̍ āā, “Le̍ yɛ̄ɛ̍nɛ̍ 
nya̍ chō yɛ̄ dīmu̍la᷅ŋndo̍ āā, ‘Ŋ̄ hi᷄ŋ a̍ bēe̍dīi̍ le̍ nɛ̍?’ Lā nɔ̍ la̍a̍la᷄ŋ bɔ̍ɔ̍ le̍ ma᷅. 

9Pɛ̄ŋgo̍o̍ ho̍ō bɛ̍ɛ̍ lā sīna̍ wɔ̍ ndi̍ pɛ̄ŋgu̍ le̍? Lā pūɛ̄ɛ̄nu̍ŋ ni᷅ŋ bɛ̍ɛ̍ a̍ mɛ̄ɛ̍ ya̍ I̍ to̍sa̍ mi̍ 
wānāā wāa̍la̍ ŋu̍ɛ̍ɛ̍nu̍a̍a̍ dīā bēe̍dīi̍ kpūŋgbāŋ ŋūɛ̍ɛ̍no̍o̍ ma̍ pūm yɛ̍? Ō nda̍ dēma̍ 
wo̍, vɛ̄ɛ̍nɛ̍ o̍ pɛ᷅ yɛ̄ kāmbɛ̍i̍la̍ŋ? 

10Lā pūɛ̄ɛ̄nu̍ŋ bɛ̍ɛ̍ vɛ̍lɛ̄ a̍ mɛ̄ɛ̍ ya̍ I̍ to̍sa̍ mi̍ wānāā wāa̍la̍ hi̍ɔ̍ɔ̍lu̍a̍a̍ dīā bēe̍dīi̍ 
kpūŋgbāŋ ŋɔ᷄mmɛ̍ūwo̍ŋ ma̍ pūm yɛ̍? Ō nda̍ dēma̍ wo̍, vɛ̄ɛ̍nɛ̍ o̍ pɛ᷅ yɛ̄ kāmbɛ̍i̍la̍ŋ? 

11Dīmūl ya̍ di̍mu̍l nya̍ māā lā mānda̍ŋ a̍ yi̍i̍sīi̍ ku̍ndā Fālīsi̍īya̍ a̍ Sādūsi̍īya̍ wo̍, ō 
cho̍ a̍ bēe̍dīi̍ o̍kɔ̄ɔ̄ le̍ ya̍ wa̍ īsɔ̄ɔ̍ le̍.” Mbo̍ nyūnā nda̍ āā, “Vɛ᷅ mi̍ lā būmbā he̍ī pɛ̄ŋgu̍ 
si̍nā?” 

12O̍ ko̍ŋ, mi̍ bu̍ɛ̍īya̍ sīnā pɛ̄ŋgu̍ māā ō cho̍ a̍ yi̍i̍sīi̍ o̍kɔ̄ɔ̄ kpe̍e̍kpe̍i̍ le̍ o̍ wa̍ nda̍ sīlāa̍ 
māā ā mānda̍ŋ te̍. Nyɛ̄ ku̍ndā Fālīsi̍īya̍ a̍ Sādūsi̍īya̍ ā pɛ̄ɛ̄kū wa᷅ŋnda̍ wo̍ o̍ wa̍ 
dīmīo̍o̍ ni̍. 

Pītɛ ̍dim̍i ̍māā Chii̍s̍ū cho̍ Kil̍it̍ī ni ̍
(Ma̍kī 8:27-30; Lu̍kū 9:18-21) 

13Mi̍ Chi̍i̍sū nda̍ bu̍ɛ̍i̍yāā ndūa̍a̍ kūā o̍ būŋgɛ̄ī Sīsāli̍a̍ā Fi̍li̍pāīve̍ ni᷄ŋ. Lo̍ŋ o̍ nyu̍na̍ 
nda̍ ni̍ āā, “Wāna̍ māā vɛ̄ɛ̄ wa᷅ŋnda̍ dīmi̍ yɛ̄ māā wāna̍ nda̍ vēēlū āā, Po̍ Wānā 
Pɔ̍nɔ̍ɔ̍ wo̍ ō chō yɛ̄?” 

14Mi̍ bu̍ɛ̍i̍yāā ndūa̍a̍ mūlī āā, “Wāŋnda̍ ā pūm dīmi̍ māā Chɔ᷄ŋ Wānā Pu̍lāa̍ ŋ̄ chō 
ni̍, ā pūm āā, Īla̍a̍chā, ā pūm yɛ̍ āā, Chɛ̄lūīma̍yā ŋ̄ chō ni̍, ā pūm āā, wāna̍ su̍a̍ā le̍ 
Mɛ̄lɛ̄ka̍ wo̍ ō pūm ŋ̄ chō ni̍.” 

15Mi̍ Chi̍i̍sū nyu̍nā nda̍ āā, “Vɛ̄ɛ̄ nya̍ nya̍ dīmi̍ yɛ̄? Wāna̍ māā vɛ̄ɛ̄ ya̍ cho̍ yɛ̄?” 

16Mi̍ Sa̍i̍mɔ̄ŋ Pītɛ̍ mu̍lī āā, “Nu᷄m cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄ī māā ō 
chō vīōmɔ̄ɔ̄ le̍ wāŋnda̍ pīŋīo̍o̍ wo̍, Mɛ̄lɛ̄ka̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍, Po̍ ndɔ̄ɔ̍.” 

17Mi̍ Chi̍i̍sū di̍mī āā, “Ā pɛ̄l tɔ̄nɔ̄ɔ̍, Sa̍i̍mɔ̄ŋ, po̍ Chɔ᷄ŋ ndo̍. Kāni̍ fo̍ndōle̍, ō cho̍ wa᷅na̍ 
chi̍e̍e̍ le̍ chɔ̍m nu̍m sūɛ̍i̍ he̍ī le̍. Fi̍nyā nūu̍ o̍ cho̍ o̍ fo̍ndāŋ ndɔ̄ɔ̍ chōo̍ cho̍o̍ wo̍, ndu̍ 
kpe̍e̍kpe̍i̍ chɔ̍m nu̍m sūɛ̍i̍ he̍ī ni̍. 

18Mī di̍mu̍l nu̍m, nu᷄m cho̍ Pītɛ̍ ni̍, ko̍ŋ cho̍ ni̍ pōūwo̍. Ndu̍yɛ̍, pōūwo̍ ho̍ō ndu̍ cho̍ 
chīīye̍ le̍ tāŋgūl nūu̍ ni̍. Lēchōo̍ ya̍ cho̍ ku̍ndā wānāā lāāla᷄ŋnda̍ tāŋgūl ni̍. Ndu̍yɛ̍, 
pīɔ̍mndo̍ bɛ̍ɛ̍ ō nɔ̍lā mbō tɛ̄ɛ̄mbu̍u̍ ndu̍ le̍. 

19I̍ cho̍ nu̍m ki̍īyo̍ŋ kē, ŋ̍ cho̍ le̍ dīōla̍ŋ o̍ māsāle̍ Mɛ̄lɛ̄ka̍le̍ŋ kūmbīo̍o̍ a̍ kīndāa̍ 
wo̍ŋ. Sāwā o̍ sāwā ā dɔ̄ū pɛ̍ chi̍e̍e̍ŋ na̍nu᷄ŋ, mī sāwā ko̍ŋ dīmi̍ āā, ‘Wānā to̍sā he̍ī 
le̍,’ kɛ̄lɛ̄ŋgāā mbō dīmi̍ āā, ‘He̍ī ndo̍ō wānā to̍sā ni̍,’ mɛ̄ɛ̍ dīmi̍ Mɛ̄lɛ̄ka̍a̍ ni̍.” 

20O̍ ko̍ŋ kɔ̍ɔ̍lī, mi̍ Chi̍i̍sū si̍lā bu̍ɛ̍i̍yāā ndūa̍a̍ āā, “Lā di̍mūl wānā o̍ wānā māā ya̍ 
le̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄ī māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ 
le̍.” 

Chii̍s̍ū so̍ō a̍ mɔn̍ɛi̍ ̍ndūɛi̍ ̍o̍kɔɔ̄ ̄a̍ pīɔm̍ ndɔɔ̄ ̍
(Ma̍kī 8:31—9:1; Lu̍kū 9:22-27) 

21Chɔ̍ŋ a̍ bōōndi̍i̍ ke̍ŋ, mi̍ Chi̍i̍sū ka̍ndū bu̍ɛ̍i̍yāā ndūa̍a̍ dīmūllo̍ kpe̍nde̍ke̍le̍ āā, “I̍ 
nɔ̍ le̍ kɔ̄la̍ŋ Chūlu̍sɛ̄lɛ̄m. Lo̍ŋ lāŋgba̍ā kālla̍, a̍ wānāā bɛ̄ndūa̍a̍ so̍lī sa̍lāa̍ o̍ Mɛ̄lɛ̄ka̍ 
lo̍ wa̍, ā wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā tōsā ni̍ŋ ni̍ mī I̍ bi̍ī mɔ̍nɛ̍i̍ 
ta̍u̍. Ā chō ya̍ dīyɔ̄ɔ̄. Kɛ̍ ndu̍yɛ̍, tē pālɛ̍i̍ ī hīōū pɛ̍ i̍ ya̍a̍, Mɛ̄lɛ̄ka̍ mīŋgi̍ ya̍ yōōmū.” 

22O̍ ko̍ŋ kɔ̍ɔ̍lī, mi̍ Pītɛ̍ ve̍e̍lū ndu̍ nda̍ ŋi̍ɔ̍ɔ̍ŋ kpe̍. Mbo̍ dīmūl ndu̍ āā, “Yi̍ya᷄ŋ yi̍ya᷄ŋ 
wa̍ā le̍nde̍ mā tu̍u̍nu̍ŋ ke̍ŋ te̍. Mɛ̄lɛ̄ka̍ tu̍ɛ̍ī bɛ̍ɛ̍ nyɛ᷅ ŋ̄ dīmi̍ ho̍ō wo̍ le̍, Māsānɔ̄ɔ̍. 
Chɛ᷅l mī ī wāā le̍nde̍ i̍ yɔ̍nu̍ŋ a̍ nūm te̍.” 

23Mi̍ Chi̍i̍sū mu̍li᷄ŋ mbo̍ dīmūl Pītɛ̍ āā, “Fa̍ŋa̍ŋ ya̍ na̍nu᷄ŋ, nūm Sēta̍nā, māsa̍ 
nyi̍nāā wɔ̄ɔ̍ŋnda̍. Wa̍li̍ nūu̍ ŋ̄ yēēma̍ māā ō tāmbu̍ ni̍. Nyɛ̄ ŋ̄ yīya̍ŋ ho̍ō wo̍, ō cho̍ 
yi̍ya᷄ŋ Mɛ̄lɛ̄ka̍ le̍. Yīya᷄ŋ īwāna̍ chi̍e̍e̍ya̍a̍ ŋ̄ yīya̍ŋ ho̍ō ni̍.” 

24O̍ ko̍ŋ kɔ̍ɔ̍lī, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Wānā o̍ wāna̍ hɛ̍na̍ŋ le̍ wāa̍ 
wāna̍ nī pɛ̍, mɛ̄ɛ̄ wānā kōŋ ō to̍sā hɛ̄na᷄ŋ kɔ̄l ndɔ̄ɔ̍ le̍. Ndu̍yɛ̍, wānā ko̍ŋ nɔ̄ mbō 
wa̍ ō bɛ̄ɛ̄ndīa̍ŋ lēpāa̍ o̍ lēpāa̍ le̍ mā dīī ndu̍. Ndu̍yɛ̍ o̍ ko̍ŋ kɔ̄ɔ̄lī, mbō sīmnu᷄ŋ bu̍ɛ̍ī 
nī. 

25Kāni̍ fo̍ndōle̍, wānā o̍ wāna̍ ki̍ndi̍ le̍ yōōmū ndɔ̄ɔ̍ chīīndīa̍a̍ pɛ̍, mɛ̄ɛ̍ ō chō 
yōōmū kpe̍e̍kpe̍i̍yo̍ fūlā. Kɛ̍ ndu̍yɛ̍, wānā o̍ wānā yōōmū ndɔ̄ɔ̍ hɛ̄lu᷄ŋ ndu̍ le̍ ya̍ 
pɛ̍, mɛ̄ɛ̍ ō chō hūnɔ̄ɔ̄ yōōmū kpe̍e̍kpe̍i̍yo̍ sɔ̄lā. 

26Kāni̍ fo̍ndōle̍, tɔ̄nɔ̍ yɛ̄ɛ̍nɛ̍ wāŋndo̍ sɔ̄lā yɛ̍, tē ō wa̍ pɛ̍ mbō sɔ̄la̍ chi̍e̍ēŋndo̍ ho̍ō 
kpo̍u̍, kɛ̍ ndu̍yɛ̍ o̍ ko̍ŋ kɔ̍ɔ̍lī, mbō fūla̍ yōōmū kpe̍e̍kpe̍i̍yo̍? Ndu̍yɛ̍, tē yōōmū 
kpe̍e̍kpe̍i̍yo̍ hɛ̄lu᷄ŋ pɛ̍ wa᷅ŋndo̍, ō nɔ̄lā lɛ̍ pa̍ ndu̍ bāŋa᷄? 

27Wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chō hūnɔ̄ɔ̄ o̍ kpāāya̍ Fi̍nyā ndɔ̄ɔ̍ ni᷄ŋ a̍ 
ki̍i̍la̍a̍ Mɛ̄lɛ̄ka̍a̍. Ndu̍yɛ̍, ō chō hūnɔ̄ɔ̄ wānā o̍ wānā pa̍a̍wā mɛ̄ɛ̍ kūɛ̍i̍la̍ nu̍mnda̍ŋ lā 
wā yɛ̍. 

28Mī di̍mu̍l nya̍ wānāā pūm ā chō na̍nu᷄ŋ, ā lō ni̍ŋ yo̍o̍mū mā chē wāna̍ nda̍ vēēlū 
āā, Po̍ Wānā Pɔ̍nɔ̍ɔ̍ wo̍ mbō hīŋ mbo̍ wa̍ Māsāa̍ le̍ ŋ̄wāŋndā chīe̍e̍ kpo̍u̍.” 

Māa̍ti̍u̍ 17 

Mɛl̄ɛk̄a̍ māŋga̍la̍ Chii̍s̍ū bu̍ɛi̍y̍āā ndūa̍a̍ o̍ hɔl̄ 
(Ma̍kī 9:2-13; Lu̍kū 9:28-36) 

1Mɛ̄ɛ̍ pālɛ̍i̍ hīōū ī ŋɔ᷄mpu᷅m, mi̍ Chi̍i̍sū chu̍ā Pītɛ̍ a̍ Chēmi̍si̍ nda̍ Chɔ᷄ŋ pɔ̍mbɔ̄ ndɔ̄, 
ma̍ hēl o̍ pēmbīī pūm chōo̍. Lo̍ŋ nda̍ wa̍ ni̍, nda̍ kpe̍e̍le̍. 

2O̍ ko̍ŋ, mi̍ Mɛ̄lɛ̄ka̍ māŋgālā Chi̍i̍sū nda̍ o̍ hɔ̄l lē pīlɛ̍ be̍lu᷄ŋ, ā wa̍ ndu̍ pa̍ to̍fāa̍. Mi̍ 
hɔ̄lla̍ yɔ̄nu᷄ŋ ndu̍ ma̍lākā mālākā bɛ̄ndū, mɛ̄ɛ̍ wānā cha᷅ pa̍a̍le̍ŋ nu̍a̍ā yɛ̍. Nyɛ̄la̍ wa̍ 
ndu̍ lēkɔ̄ɔ̍ la̍ŋ bɛ̍ɛ̍, mi̍ lā sīmnu᷄ŋ la̍ hu̍mbū fo̍ fo̍ bɛ̍ndū bɛ̄ndū. 

3O̍ ko̍ŋ kɔ̍ɔ̍lī, mi̍ bu̍ɛ̍i̍yāā yāa̍wa̍ ha̍ā ā lō o̍ ko̍ŋ ma̍ chā Mūu̍sē nda̍ Īla̍a̍chā. Ma̍ 
chā nda̍ ā chō sūūki̍āŋndo̍ nda̍ Chi̍i̍sū wa̍ā. 

4O̍ ko̍ŋ, mi̍ Pītɛ̍ di̍mūl Chi̍i̍sū āā, “Māsānɔ̄ɔ̍, ō bɛ̄nda̍ bɛ̍ɛ̍ mi̍ ŋ̄ wā na̍nu᷄ŋ. Tē ō wā 
hɛ̍na᷄ŋ nu̍m pɛ̍, mɛ̄ɛ̍ I̍ to̍o̍sīāā wɔ̍ būu̍ŋnda̍ŋ lā yāa̍ le̍ nya̍, ō pīlɛ̍ le̍ nūm, ō pīlɛ̍ le̍ 
Mūu̍sē, ō pīlɛ̍ le̍ Īla̍a̍chā.” 

5Pītɛ̍ lo̍ sūɛ̍i̍ mi̍ yu̍mbu̍ yu̍mbu̍ bɛ̍ndōo̍ hu᷄ŋ ku̍mbū nda̍ kpu̍. O̍ ko̍ŋ, ma̍ tūɛ̄ī mi̍ 
dīōmndo̍ sūāā o̍ yu̍mbu̍ yu̍mbo̍o̍ ho̍ō ni᷄ŋ āā, “Po̍ nī ka̍a̍lāa̍ cho̍ ho̍ō ni̍. I̍ hi̍ni̍ kɔ̄l 
ta̍u̍ a̍ ndu̍. Lā tūe̍i̍ ndu̍ dīōm.” 

6Mɛ̄ɛ̍ bu̍ɛ̍īya̍ ha̍ā tūēī dīo̍m wa̍ sūɛ̍i̍ yo̍, mi̍ sīōōŋnde̍ bīī nda̍ ta̍u̍ ta̍u̍. Ma̍ dēl lɛ̄ŋ 
kpo̍u̍. 

7O̍ ko̍ŋ kɔ̍ɔ̍lī, mi̍ Chi̍i̍sū hu᷅ŋ nāa̍ nda̍ chūā mbo̍ pīla᷄ŋ nda̍. Mbo̍ dīmūl nda̍ āā, “Lā 
chɔ᷄ŋ. Lā yɔ᷅ŋ īsīōōŋ te̍.” 

8Mɛ̄ɛ̍ nda̍ chɛ᷄ŋ, ma̍ mɛ̄ɛ̄ndīa̍ŋ si̍lɔ̍. Kɛ̍, ā chi̍ lɛ̍ wānā o̍ wānā che᷅le̍ŋ te̍ mɛ̄ɛ̍ Chi̍i̍sū. 

9Mɛ̄ɛ̍ Chi̍i̍sū nda̍ bu̍ɛ̍i̍yāā yāa̍wa̍ ā wa̍ mīīŋgōo̍ ma̍ wā pēmbēi̍ tōlɔ̄ɔ̍, mbo̍ sīlā nda̍. 
Mbo̍ dīmūl nda̍ āā, “Nyɛ̄ nya̍ chē ho̍ō o̍ yi̍lāŋndo̍ ni᷄ŋ ndo̍, lā di̍mūl wānā o̍ wānā 
a̍ ndu̍ o̍kɔ̄ɔ̄ le̍, mɛ̄ɛ̍ mbō lo̍ o̍ ko̍ŋ mī wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō 
mīīŋgu̍ yōōmū.” 

10O̍ ko̍ŋ kɔ̍ɔ̍lī, mi̍ bu̍ɛ̍i̍yāā ndūa̍a̍ ha̍ā nyūnā ndu̍ āā, “Le̍ yɛ̄ɛ̍nɛ̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā dīmi̍ yɛ̄ āā, ‘Mɛ̄ɛ̍ mī Īla̍a̍chā hi᷅ŋ fɛ̍lɛ̍ŋ?’ ” 

11Mi̍ Chi̍i̍sū mu̍lī nda̍ dīōm āā, “Le̍nde̍ i̍ cho̍ ni̍. Mɛ̄ɛ̍ mī Īla̍a̍chā hi᷅ŋ fɛ̍lɛ̍ŋ. Ndu̍yɛ̍, 
ō hīŋ pɛ̍, ō hu᷄ŋ bɛ̍ɛ̍ndīāā pɔ̄ɔ̄ nyɛ̄ o̍ nyɛ̄. 

12Kɛ̍ ndu̍yɛ̍, mī di̍mu̍l nya̍, Īla̍a̍chā chi̍i̍ ni᷅ŋ hūnɔ̄ɔ̄. Kɛ̍, wāŋnda̍ ā sīna̍ pɛ̍ŋgu̍ māā 
ndu̍ le̍. O̍ ko̍ŋ, ma̍ tōsā nyɛ̄ o̍ nyɛ̄ nda̍ yēēma̍ a̍ ndu̍. Ndu̍yɛ̍, le̍nde̍ ko̍ni̍ nda̍ chō 
wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ nyɛ̄ pālāa̍ tūsī chōo̍ ni̍.” 

13O̍ ko̍ŋ kɔ̍ɔ̍lī, mi̍ bu̍ɛ̍i̍yāā ndūa̍a̍ sīnā pɛ̄ŋgu̍ māā a̍ Chɔ᷄ŋ Wānā Pu̍lāa̍ o̍kɔ̄ɔ̄ o̍ wa̍ 
sūɛ̍i̍ ni̍. 

Chii̍s̍ū siŋ̍gi ̍pōo̍mbɔ ̄nāā wōūvɛi̍y̍o̍ 
(Ma̍kī 9:14-29; Lu̍kū 9:37-43a) 

14O̍ ko̍ŋ kɔ̍ɔ̍lī, mi̍ Chi̍i̍sū nda̍ bu̍ɛ̍i̍yāā ndūa̍a̍ ā hūŋ nāa̍ fāŋgāa̍ wa̍ o̍ pēmbēi̍ bɛ̄ŋgu̍ 
wa̍. Mɛ̄ɛ̍ nda̍ fūūlu̍u̍, mi̍ po̍ pi᷅lɛ̍ hūŋ mbo̍ hu᷄ŋ ba᷅ŋ wūla̍ŋ Chi̍i̍sū o̍ lābɛ̄ŋgu̍ ni̍ŋ. 

15Mbo̍ dīmūl Chi̍i̍sū āā, “Fāllo̍, yāndi̍i̍ tūīīnu̍ŋ po̍ nūu̍ īnyīɛ̍ɛ̍ fɔ̍. Nāā wōūvɛ̍i̍yo̍ cho̍ 
ndu̍ ni̍. Tē ō chu̍a̍ ndu̍ pɛ̍, ō bīōndu̍ŋ. Ndu̍yɛ̍ te̍le̍ŋnda̍ ka̍ ka̍, ō bīōndu̍ŋ pɛ̍, o̍ yīŋ 
bɛ̍ɛ̍ dēlɔ̄ɔ̍, o̍ pēēlo̍ bɛ̍ɛ̍. 

16Mi̍ hu᷅ŋ a̍ ndu̍ nāa̍ bu̍ɛ̍i̍yāā nūmnda̍ chūā. Kɛ̍, ā nɔ̄la̍ ndu̍ sīŋgī le̍.” 

17Mi̍ Chi̍i̍sū di̍mī āā, “E̍e̍e̍ nya̍ wāŋnda̍ ha̍ā, lā nɔ̍ la̍a̍la᷄ŋ te̍ ma᷅. Ndu̍yɛ̍, lā chō 
wānāā tūūndu̍ɛ̍i̍. I̍ vi̍o̍ū ni᷅ŋ a̍ nya̍ la̍tu̍lu̍ ma᷅. I̍ sa̍ŋga̍ ni᷅ŋ a̍ nya̍ bīūwɔ᷄ŋndo̍ fɔ̍” Mbo̍ 
dīmūl ndu̍ āā, “Hu̍ŋ a̍ po̍ nu̍mndo̍ na̍nū.” 

18Mi̍ Chi̍i̍sū di̍mūl nyi̍nā wɔ̄ɔ̍ŋ wa̍ pōo̍mbɔ̄ɔ̍ kɔ̄ɔ̄lī wo̍ māā o̍ fāŋa̍ŋ ndu̍ kɔ̄ɔ̄lī. Mi̍ 
nyi̍nā wɔ̄ɔ̍ŋ kōŋ fāŋa᷄ŋ ndu̍ kɔ̄ɔ̄lī. Mi̍ pōo̍mbɔ̄ɔ̍ sīāŋgū o̍ fōōfō ko̍ŋ chōo̍. 

19O̍ ko̍ŋ kɔ̍ɔ̍lī, mi̍ Chi̍i̍sū bu̍ɛ̍i̍yāā ndūa̍a̍ ā kūā nāa̍ ndu̍ chu̍a̍ nda̍ kpe̍e̍le̍. Ma̍ nyūnā 
ndu̍ āā, “Māsānɔ̄ɔ̍, vɛ᷅ mi̍ ŋ̄ būmbā nyi̍nā wɔ̄ɔ̍ŋ kōŋ tōūwɔ̄ɔ̄ pōo̍mbɔ̄ɔ̍ ho̍ō kɔ̄ɔ̄lī?” 

20Mi̍ Chi̍i̍sū mu̍lī nda̍ dīōm āā, “Lā būmba̍ fo̍ndōle̍. Lā nɔ̍ la̍a̍la᷄ŋ bɔ̍ɔ̍ le̍. Mī di̍mūl 
nya̍, tē lā nɔ̄ lāāla᷄ŋndo̍ pɛ̍ ā yɔ᷄ŋ bɛ̍ɛ̍ mbō wa̍ mɛ̄sɛ̄lāa̍ mɛ̄ɛ̍ ku̍lu̍ mɛ̍sɛ̍lɛ̍i̍ yɔ̄m nda̍ 
vēēlū ho̍ō āā, Mɔ̍si̍tāā wo̍ chō nu̍a̍ā yɛ̍ pɛ̍, lā dīmūl pe̍mbēi̍ he̍ī āā, ‘Fa̍ŋa̍ŋ na̍nu᷄ŋ 
mā kūɛ̄ nda̍.’ Ndu̍yɛ̍, ī nɔ̄lā mī ī fāŋa̍ŋ mī ī kūɛ̄. Tē lā nɔ̄ lāāla᷄ŋndo̍ pɛ̍, nyɛ̄ o̍ nyɛ̄ 

cho̍ mī lā būmba̍ ndu̍ tōsā le̍. [21Le̍ mī wānā nɔ̍la̍ nyi̍nā wɔ̄ɔ̍ŋ wāā le̍nde̍ to̍u̍wɔ̄ɔ̄ 
wāŋndo̍ kɔ̄ɔ̄lī mɛ̄ɛ̍ Mɛ̄lɛ̄ka̍ pīɛ̄īyo̍ a̍ su᷅mndo̍ bīyɔ̄ɔ̍. Tē ō cho̍ ko̍ŋ te̍, wānā nɔ̍lā 
le̍.]” 

Chii̍s̍ū so̍ō vɛl̄ɛ ̄a̍ pīɔm̍ ndɔɔ̄ ̍o̍kɔɔ̄ ̄
(Ma̍kī 9:30-32; Lu̍kū 9:43b-45) 

22Te̍le̍ŋ pi᷅lɛ̍, mɛ̄ɛ̍ bu̍ɛ̍i̍yāa̍ Chi̍i̍sūa̍a̍ kpo̍u̍ ā wa̍ ā chu̍u̍ŋgi̍āŋ na̍a̍ pi᷅lɛ̍ o̍ lɛ̄ŋndē 
Kāli̍līle̍ŋ ni᷄ŋ, mi̍ Chi̍i̍sū di̍mūl nda̍ āā, “Wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ā 
chō ndu̍ mālɔ̄ɔ̄ wāŋnda̍ o̍ bā. 

23Ndu̍yɛ̍, tē ā ma᷄l ndu̍ wāŋnda̍ o̍ bā pɛ̍, ā dīī ndu̍. Kɛ̍ ndu̍yɛ̍, tē pālɛ̍i̍ hīōū pɛ̍ i̍ ya̍a̍, 
o̍ ko̍ŋ kɔ̍ɔ̍lī, Mɛ̄lɛ̄ka̍ mīŋgi̍ ndu̍ yōōmū.” Mɛ̄ɛ̍ o̍ di̍mi̍ le̍nde̍, mi̍ mɔ̍nɛ̍i̍ bīī bu̍ɛ̍i̍yāā 
ndūa̍a̍ ta̍u̍ ta̍u̍. 

Chii̍s̍ū yɔŋ̍gu̍ chūūŋgīa̍a̍ le̍ chīɛī̄ Chu̍ūwa̍ sōlī sa̍lāa̍ wo̍ 
24Mɛ̄ɛ̍ Chi̍i̍sū nda̍ bu̍ɛ̍i̍yāā ndūa̍a̍ ā hīŋ Kēpa̍a̍nīɔ̄m, mi̍ wānāa̍ bi̍ī chu̍u̍ŋgīāā 
Chu̍ūwa̍ yɔ̄ŋgū le̍ bɔ̄nɔ̍ chīɛ̄ī nda̍ sōlī sa̍lāa̍ wo̍ wa̍ ā hūŋ nāa̍ Pītɛ̍ chūā. Ma̍ nyūnā 
ndu̍ āā, “Wānā nya̍ bānāa̍ ō yɔ̄ŋgū pa̍ chu̍u̍ŋgīāā na̍a̍ ŋ̄ yɔ̄ŋgū le̍ chīɛ̄ī na̍a̍ ŋ̄ sōlī 
sa̍lāa̍ wo̍?” 

25Mi̍ Pītɛ̍ mu̍lī āā, “E̍ī, mbō yɔ̄ŋgu̍.” Mɛ̄ɛ̍ Pītɛ̍ ku̍ɛ̄ chīɛ̄ī ni̍ŋ lɔ̍ɔ̍ pa̍ bɛ̍ɛ̍ o̍ su̍a̍ā a̍ ndi̍ 
o̍kɔ̄ɔ̄, Chi̍i̍sū fɛ̍ɛ̍ŋ so̍ō. Mbo̍ dīmī āā, “Sa̍i̍mɔ̄ŋ, chɔ̍m ndɔ̍ ya̍ nyɛ̄ nūm yi̍ya̍ŋ a̍ sūɛ̍i̍ 
he̍ī o̍kɔ̄ɔ̄ wo̍. Ō nɛ̄ɛ̍ni̍a̍ā wānāa̍ cho̍ lɛ̄ŋnde̍ŋ bōlle̍ŋ nda̍ ā bīī yɛ̍ pāāwāa̍ a̍ ta̍la̍ma̍a̍ 
o̍ bā? Chūāūwāā ndāa̍ wo̍o̍, wānāā lēkāa̍wa̍ wo̍o̍, nɛ̄ɛ̍ni̍a̍ā o̍ bā nda̍ bīī yɛ̍?” 

26Mi̍ Pītɛ̍ mu̍lī āā, “Wānāā lēkāa̍wa̍ o̍ bā nda̍ bīī ni̍.” 

Mi̍ Chi̍i̍sū di̍mī āā, “Mɛ̄ɛ̍ ko̍ŋ chɔ̍m māā wānāa̍ cho̍ lɛ̄ŋnde̍ŋ bōlle̍ŋ nda̍ māā 
chūāūwāā ndāa̍ ā nɔ̍ mā yɔ̄ŋgu̍ le̍ wa᷅. 

27Kɛ̍ ndu̍yɛ̍, I̍ ye̍e̍ma̍ mī tɛ̄ɛ̄mbu̍u̍ nda̍ kɔ̄l te̍. Le̍la̍ŋ, kɔ̍ do̍ŋnde̍ o̍ mɛ̄ŋmā ībūŋga᷄ŋ. 
Sūū tāse̍ ŋ̄ chō chūā pe̍kēkē wo̍, to̍fa̍ ndu̍ o̍ sōndō. Ā chō ka̍ni̍e̍i̍ sāālɔ᷄ŋ ndu̍ o̍ 
sōndō. Ka̍ni̍i̍ ke̍ŋ chō wā tūu̍le̍ŋ le̍ chūūŋgīāā chīɛ̄ī na̍a̍ ŋ̄ sōlī sa̍lāa̍ wo̍ le̍ na̍a̍ 
nya̍ā. A̍ chu̍a̍ pɛ̍, a̍ kɔ̍ yɔ̍ŋgū nda̍ chūūŋgīa̍a̍ o̍ na̍a̍.” 

Māa̍ti̍u̍ 18 

Wāna̍ cho̍ wānā bɛn̍dōo̍ o̍ māsāle̍ Mɛl̄ɛk̄a̍le̍ŋ niŋ᷄ ndo̍ 
(Ma̍kī 9:33-37; Lu̍kū 9:46-48) 

1Mɛ̄ɛ̍ te̍le̍ŋ ti̍ŋ hīōū, mi̍ Chi̍i̍sū bu̍ɛ̍i̍yāā ndūa̍a̍ ā hūŋ nāa̍ ndu̍ chu̍a̍. Ma̍ nyūnā ndu̍ 
āā, “Ō nɛ̄ɛ̍nɛ̍ cho̍ yɛ̄ wānā ba̍nāa̍ kpo̍u̍ o̍ māsāle̍ Mɛ̄lɛ̄ka̍le̍ŋ ni᷄ŋ?” 

2Mi̍ Chi̍i̍sū lo᷅ lo̍ŋ mbo̍ vēēlū chūāāmbɔ̄ pɔ̄mbu̍ɛ̍i̍na̍a̍ mbo̍ sīmī ndu̍ nda̍ lāchī. 

3Mbo̍ dīmī āā, “Mī di̍mu̍l nya̍ wānā o̍ wānā mɛ̄ɛ̍ mī lā māŋga̍la̍ ka̍ālā nyāla̍ŋ mī 
lā sīmnu᷄ŋ mɛ̄ɛ̍ chūāāmbūāā pɔ̄mbūa̍a̍ chō nu̍a̍ā yɛ̍. Tē ō cho̍ ko̍ŋ te̍, lā lu̍e̍ī o̍ 
māsāle̍ Mɛ̄lɛ̄ka̍le̍ŋ ni᷄ŋ te̍. 

4Wāna̍ tu̍si̍ ndu̍ pi̍la̍ tōōlō mbō sīmnu᷄ŋ mɛ̄ɛ̍ chūāāmbɔ̄ pɔ̄mbɔ̄ɔ̍ ho̍ō chō yɛ̍ pɛ̍, 
wānā ko̍ŋ ndu̍ cho̍ wānā ba̍nāa̍ o̍ māsāle̍ Mɛ̄lɛ̄ka̍le̍ŋ ni᷄ŋ ni̍. 

5Ndu̍yɛ̍, wānā o̍ wāna̍ chɛ̍l chūāāmbɔ̄ wāā nu̍a̍ā pɛ̍ le̍ mɛ̄ɛ̍ ŋ̄ cho̍ bu̍ɛ̍ī nī yɛ̍ pɛ̍, 
mɛ̄ɛ̍ ya̍ ŋ̄ chɛ᷄l ko̍ŋ ni̍.” 

Sīlāa̍ le̍ wānāa̍ to̍sā mī wāŋnda̍ māl la̍a̍la᷄ŋndo̍ wa̍ 
(Ma̍kī 9:42-48; Lu̍kū 17:1, 2) 

6Mi̍ Chi̍i̍sū hi̍a̍ū lāchī a̍ sūɛ̍i̍ āā, “Ō bɛ̄ndā bɛ̍ɛ̍ mā bāa̍ wāŋndo̍ pōū bɛ̄ndōo̍ o̍ 
lābo̍lō mā ma᷄l ndu̍ o̍ mɛ̄ŋmā yīŋgi̍lɛ̍i̍ya̍ŋ ni᷄ŋ, mbo̍ hīāū a̍ wānā wa̍ā le̍nde̍ to̍sāa̍ 
mī ā pɔ̄mbūa̍a̍ ha̍ā ō pīlɛ̍ bɛ̍ɛ̍ mbō ma᷄l lāāla᷄ŋ o̍ la̍a̍la̍ŋ a̍ ya̍ wo̍. 

7Nyɛ̄ nɛ̄īyāa̍ chō le̍ chi̍e̍ēŋndo̍ ho̍ō. Kāni̍ fo̍ndōle̍, māā sɔ̄ɔ̍ŋ to̍sā mī wāŋnda̍ tōsa̍ 
yɔ̄ŋ wɔ̄ɔ̍ŋndo̍ wo̍ŋ, ŋ̄ nɔ̄ le̍ yɔ̄nɔ᷄ŋndo̍. Kɛ̍ ndu̍yɛ̍, nyɛ̄ nɛ̄īyāā bɛ̄ndōo̍ chō le̍ wāna̍ 
to̍sā mī sɔ̄ɔ̍ŋ wa̍ā le̍nde̍ ŋ̍ yɔ̍nu̍ŋ ndo̍.” 

8Mbo̍ dīmī āā, “Tē bā nūmndo̍, kɛ̄lɛ̄ŋgāā pēlīī nūmnde̍ wa̍ to̍sāa̍ pɛ̍ mā tōsā yɔ᷅ŋ 
wɔ̄ɔ̍ŋndo̍, mɛ̄ɛ̍ ki̍o̍lu̍ ba̍ kōŋ, kɛ̄lɛ̄ŋgāā ki̍o̍lu̍ pēlīī kēŋ kpa̍li̍ mā vīōū. Ō bɛ̄nda̍ mā 
nɔ̄ bāa̍ ō pīlɛ̍ kɛ̄lɛ̄ŋgāā pēlēi̍ ī pīlɛ̍, kɛ̍ ndu̍yɛ̍, mā sɔ̍la̍ yōōmū kpe̍e̍kpe̍i̍yo̍. Ndu̍ 
hi̍a̍ū na̍ŋɔ̄ɔ̄ a̍ bāla̍ŋ nɔ̄ɔ̍ lā tīɔ̍ɔ̍ŋ kɛ̄lɛ̄ŋgāā a̍ pēlo᷄ŋ nɔ̄ɔ̍ ŋ̄ mūu̍ŋ, kɛ̍ ndu̍yɛ̍, mā wa̍ 
ō vīāūwāā o̍ yīŋndē fɛ̍ɛ̍ŋ fɛ̍ɛ̍ŋnde̍ŋ ni᷄ŋ. 

9Ndu̍yɛ̍, tē hɔ̄ltē nūmnde̍ŋ lē wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, mɛ̄ɛ̍ ka̍la̍ le̍ŋ 
po̍ltɛ̄ mā vīōū. Ō bɛ̄nda̍ mā wa̍ a̍ hɔ̄lte̍ŋ lē pīlɛ̍, kɛ̍ ndu̍yɛ̍, mā sɔ̍la̍ yōōmū 
kpe̍e̍kpe̍i̍yo̍. Ndu̍ hi̍a̍ū na̍ŋɔ̄ɔ̄ a̍ hɔ̄lta̍ŋ nɔ̄ɔ̍ lā tīɔ̍ɔ̍ŋ fa̍ū, kɛ̍ ndu̍yɛ̍, mā wa̍ ō 
vīāūwāā o̍ yīŋnde̍ŋ ni᷄ŋ nāa̍ Mɛ̄lɛ̄ka̍ dūāū wa̍nāā wɔ̄ɔ̍ŋnda̍ wa̍.” 

Chii̍s̍ū dim̍i ̍tālo̍o̍ a̍ sāā la̍a̍sīa̍ŋndo̍ o̍kɔɔ̄ ̄
(Lu̍kū 15:3-7) 

10Mi̍ Chi̍i̍sū di̍mī vɛ̄lɛ̄ āā, “Chūāāmbūāā pɔ̄mbūa̍a̍ ha̍ā ki̍nɛ̍i̍, ō pīlɛ̍ bɛ̍ɛ̍ lā chu̍ā 
ndu̍ māā ō chō wānā fo̍ndō fu̍u̍ le̍. Mī di̍mu̍l nya̍, ki̍i̍la̍a̍ Mɛ̄lɛ̄ka̍a̍ a̍ ma̍ndā nda̍ wa̍ 

īdīi̍ a̍ īchɔ̄l ā chō Fi̍nyā nūu̍ o̍ cho̍ o̍ fo̍ndāŋ ndɔ̄ɔ̍ wo̍ o̍ hɔ̄l le̍ nda̍. [11Wāna̍ nda̍ 
vēēlū āā, Po̍ Wānā Pɔ̍nɔ̍ɔ̍ wo̍ ō hīŋ māhūnāā le̍ mbō pīŋi̍ wānāa̍ cho̍ o̍ lōo̍ ni᷄ŋ 
nda̍.]” 

12Mi̍ Chi̍i̍sū di̍mī tālo̍o̍ āā, “Tē wāŋndo̍ nɔ̄ pɛ̍ sa̍a̍ kɛ̄mɛ̄, kɛ̍ ndu̍yɛ̍, mī ō pīlɛ̍ 
lāāsi̍a̍ŋ pɛ̍, nyɛ̄ o̍ to̍sā wo̍ cho̍ ho̍ō ni̍. Mɛ̄īyo̍ o̍ mɛ̍ī a̍ be̍le̍-ŋɔ̍ma̍hīɔ̍ɔ̍lu̍ a̍ ā 
ŋɔ̄ma̍hīɔ̍ɔ̍lu̍a̍a̍ ha̍ā di̍o̍la̍ŋ o̍ fo̍ndāŋ nda̍ māndā chɔ̍lūa̍a̍ wo̍ ni̍ mbō kɔ̍ nu̍u̍vīāā 
sāa̍ la̍a̍si̍a̍ŋ ndo̍. 

13Mī di̍mu̍l nya̍, tē ō sāālu̍ŋ ndu̍ pɛ̍, ō na᷄ŋ kɔ̄l le̍ sāā pi᷅lɔ̍ɔ̍ ho̍ō mbō hīōū bɛ̍ɛ̍ mɛ̄ɛ̍ 
o̍ na᷅ŋ kɔ̍l le̍ ā be̍le̍-ŋɔ̍ma̍hīɔ̍ɔ̍lu̍ a̍ ā ŋɔ̄ma̍hīɔ̍ɔ̍lu̍a̍a̍ la̍a̍si̍a̍ŋ te̍ wa̍ yɛ̍. 

14Le̍nde̍ ko̍ni̍ Mɛ̄lɛ̄ka̍ fi̍nyā nyā o̍ cho̍ ho̍ō o̍ fo̍ndāŋ ndɔ̄ɔ̍ wo̍ ō chō ni̍. Ō hɛ̍nāŋ mī 
chūāāmbūāā pɔ̄mbūa̍a̍ ha̍ā mī ō pīlɛ̍ bɛ̍ɛ̍ la̍a̍si̍a̍ŋ te̍.” 

Tē wānā la̍a̍la᷄ŋndo̍ tōsa̍l nu̍m yɔŋ̄ wɔɔ̍ŋ̍ndo̍ pɛ,̍ nyɛ ̄ŋ̄ tōsā wo̍ 
15Mi̍ Chi̍i̍sū yɔ̍ŋgū sīlāa̍ āā, “Tē chāa̍ŋ nūm wa̍nā la̍a̍la᷄ŋndo̍ ō tōsa̍l nu̍m yɔ̄ŋ 
wɔ̍ɔ̍ŋndo̍ pɛ̍, ve̍e̍lu̍ ndu̍ nya̍ ŋi̍ɔ̍ɔ̍ŋ kpe̍ mā chɔ̍m ndu̍ nyɛ̄ o̍ to̍sa̍ wo̍. Tē ō sɔ̄lɔ̍la̍ŋ 
pɛ̍ māā yɔ̄ŋ wɔ̄ɔ̍ŋndo̍ o̍ to̍sa̍ ni̍, mɛ̄ɛ̍ a̍ mi̍i̍ŋgu̍ vɛ̄lɛ̄ ndu̍ sɔ̄lā māā chāa̍ŋ nūm wa̍nā 
la̍a̍la᷄ŋ. 

16Kɛ̍ ndu̍yɛ̍, tē ō sɔ̄lɔ̍la̍ŋ ndi̍ māā yɔ̄ŋ wɔ̄ɔ̍ŋ te̍ o̍ to̍sa̍l nu̍m te̍, a̍ ve̍e̍lu̍ wānā pi᷅lɛ̍, 
kɛ̄lɛ̄ŋgāā wānāā ŋīɔ̍ɔ̍ŋ. Kāni̍ fo̍ndōle̍, dīo̍m Mɛ̄lɛ̄ka̍a̍ dīmi̍ āā, ‘Mɛ̄ɛ̍ mī se̍īya̍ ā wa̍ 
nu̍m īkɛ̄i̍ a̍ ŋi̍ɔ̍ɔ̍ŋ, kɛ̄lɛ̄ŋgāā mā hīōū bɛ̍ɛ̍ le̍nde̍, a̍ nɔ̍lā mā chɔ᷄m māā a̍ ki̍ndi̍ le̍ 
ndu̍ mīŋgīo̍o̍ o̍ nɛ̄i̍ ya̍.’ ” 

17Mi̍ Chi̍i̍sū hi̍a̍ū lāchī a̍ sūɛ̍i̍ āā, “Tē ka̍ŋ a̍ nɔ̍la̍ to̍sā mbō sīna̍ māā yɔ̄ŋ wɔ̍ɔ̍ŋ te̍ o̍ 
to̍sa̍ le̍, o̍ ko̍ŋ kɔ̍ɔ̍lī, a̍ chɔ̍m ku̍ndā wānāā lāāla᷄ŋnda̍. Tē ō kɛ̄ɛ̍ ku̍ndā wānāā 
lāāla᷄ŋnda̍ dīōm pɛ̍, mɛ̄ɛ̍ lā chu̍ā ndu̍ māā wānā la̍a̍la᷄ŋ te̍. Lā chūā ni᷅ŋ ndu̍ 
māchūāā māā wāna̍ cho̍ wa̍nā la̍a̍la᷄ŋ te̍ wo̍. Lā chu̍a̍ ndu̍ māā wānā wɔ̄ɔ̍ŋ mɛ̄ɛ̍ 
kɔ̍sɔ̄ŋnda̍ chō yɛ̍.” 

Sāwā o̍ sāwā nya̍ dɔū̄ pɛ,̍ mɛɛ̄ ̍dīmi ̍Mɛl̄ɛk̄a̍a̍ ni ̍
18Mbo̍ hīāū lāchī a̍ sūɛ̍i̍ āā, “Le̍la̍ŋ mī di̍mu̍l nya̍ kpe̍de̍, sāwā o̍ sāwā nya̍ dɔ̄ū pɛ̍ 
chi̍e̍ēŋ na̍nu᷄ŋ, mī sāwā ko̍ŋ dīmi̍ āā, ‘Wānā to̍sā he̍ī le̍,’ kɛ̄lɛ̄ŋgāā mbō dīmi̍ āā, 
‘He̍ī ndo̍ō wānā to̍sā ni̍,’ mɛ̄ɛ̍ dīmi̍ Mɛ̄lɛ̄ka̍a̍ ni̍. 

19“I̍ di̍mūl lɔ̍ nya̍ vɛ̄lɛ̄ ī chēle̍ŋ. Tē lā chɛ̄la᷅ŋ o̍ chi̍e̍ēŋndo̍ ho̍ō chōo̍ le̍ Mɛ̄lɛ̄ka̍ 
pīɛ̄īyo̍ le̍ nyɛ̄ o̍ nyɛ̄ pɛ̍, lā wa̍ bɛ̍ɛ̍ a̍ ŋi̍ɔ̍ɔ̍ŋ, fi̍nyā nūu̍ o̍ cho̍ o̍ fo̍ndāŋ ndɔ̄ɔ̍ wo̍ nɔ̄lā 
mbō tōsa̍l nya̍ ndu̍. 

20Kāni̍ fo̍ndōle̍, bā o̍ bā bu̍ɛ̍i̍yāā nīa̍a̍ chūūŋgi̍āŋ pɛ̍, ā wa̍ a̍ ŋi̍ɔ̍ɔ̍ŋ, ā wa̍ a̍ ya̍a̍, I̍ wa᷅ 
nda̍ tɛ̄ɛ̄ŋ.” 

Chii̍s̍ū pɛɛ̍k̍u̍ a̍ wāŋnda̍ mālɔɔ̄ ̍le̍ yɔŋ̄ndā wɔɔ̄ŋ̍nda̍ŋ 
21O̍ ko̍ŋ kɔ̍ɔ̍lī, mi̍ Pītɛ̍ hu᷅ŋ nāa̍ Chi̍i̍sū chu̍a̍. Mbo̍ nyūnā ndu̍ āā, “Māsānɔ̄ɔ̍, tē 
chāa̍ŋ nī wa̍nā la̍a̍la᷄ŋndo̍ ō wa̍ lāmba᷄ŋndo̍ a̍ ya̍ sɔ̄ɔ̍ŋ wɔ̍ɔ̍ŋndo̍ŋ tōsāllo̍ pɛ̍, vɛ̄ɛ̍nɛ̍ 
kpɛ̍ ya̍ I̍ nɔ̍ yɛ̄ mī ma̍l ndu̍ le̍ mu̍ŋ? Bāā lē ŋɔ᷄mmɛ̍ū?” 

22Mi̍ Chi̍i̍sū lo᷅ lo̍ŋ mbo̍ mūlī āā, “Ɛ̄ ɛ̍, ō cho̍ le̍ ŋɔ̍mmɛ̍ū ko̍ni̍ le̍ ŋ̄ nɔ̄ mā ma̍l ndu̍ 
le̍. Ā nɔ̄ mā ma̍l ndu̍ mī nyɛ̄ kōŋ kūɛ̄ be̍le̍ ŋɔ̍mmɛ̍ūla̍ŋ sālā ŋɔ᷄mmɛ̍ū. 

23Le̍ sa̍bū ya̍ di̍mu̍l nya̍ le̍nde̍ wo̍ cho̍ ni̍ māā māsāle̍ Mɛ̄lɛ̄ka̍le̍ŋ lē chō māchūāā 
māā mɛ̄ɛ̍ i̍ yɔ̍nu̍ŋ o̍ tālo̍o̍ ho̍ō ni᷄ŋ yɛ̍. Māsā pi᷅lɛ̍ wa̍ ni̍ mbo̍ kɛ̄ɛ̄sīāā le̍ mbō vēēlu̍ 
wānāā ndūa̍a̍ wa̍lla̍ le̍ mā hu᷄ŋ dɔ̍u̍nu᷄ŋ nyɛ̍ ndɔ̄ sɔ̄lāā ko̍na̍. 

24O̍ ko̍ŋ, ma̍ hūŋ a̍ wānāā ndūa̍a̍ wa̍li̍a̍a̍ ka̍ŋ ō pīlɔ̍ɔ̄. Mi̍ nyɛ̄ sɔ̄lāa̍ bīī ndu̍ kɛ̄mɔ̄ɔ̍ 
kɛ̄mɔ̄ɔ̍ ni᷄ŋ kɛ̄mɛ̄ chu̍ū chɔ᷅m te̍. 

25Pōo̍ ho̍ō ndu̍ o̍o̍ nɔ̍ nyɛ̍ sɔ̄lāa̍ lētūu̍ mī ndu̍ o̍o̍ pa̍a̍wa̍ nyɛ̄ sɔ̄lāa̍ wa̍ ndu̍ kūēē 
wo̍ le̍. Le̍ he̍ī, mi̍ māsāa̍ ho̍ō dīmī māā ā pīsi̍ po̍o̍ ho̍ō nda̍ la̍a̍ ndɔ̄ a̍ chūāūwāā 
ndūa̍a̍ o̍ chɛ̄le̍ŋ ni᷄ŋ, ndu̍yɛ̍ māā mā pīsī nyɛ̄m ndɔ᷄ŋ le̍ hāli̍ kpe̍ŋ mī nyɛ̄ sɔ̄lāa̍ wa̍ 
ndu̍ kūēē wo̍ ō pāāwa̍ŋ. 

26Mi̍ pōo̍ ho̍ō dēl māsāa̍ ho̍ō o̍ lābɛ̄ŋgu̍ ni̍ŋ mbo̍ nyɔ̄ɔ̄lū ndu̍. Mbo̍ dīmī āā, ‘Yāndi̍i̍ 
fāllo̍, ke̍ ya̍ fo̍ndāa̍. I̍ cho̍ nyɛ̄ nūm sɔ̍lāa̍ nūūwā mī pa̍a̍wa̍ kpo̍u̍.’ 

27O̍ ko̍ŋ, mi̍ nyīɛ̍ɛ̍ye̍ bīī ma̍sā ndɔ̄ɔ̍ ta̍u̍ le̍ ndu̍. Mbo̍ lō o̍ ko̍ŋ mbo̍ māl nyɛ̄ sɔ̄lāa̍ 
wa̍ ndu̍ kūēē wo̍ kpo̍u̍. Mbo̍ māl ndu̍ mbo̍ kūānu᷄ŋ. 

28“O̍ ko̍ŋ kɔ̍ɔ̍lī, mɛ̄ɛ̍ po̍ nda̍ ma᷄l ko̍ŋ ndo̍ ō ku̍ɛ̄, mbo̍ sāālu᷄ŋ cha̍a̍ŋ ndɔ̍ nda̍ chō 
wa̍llo̍ wo̍. Chāa̍ŋ ndɔ̄ ko̍ŋ ndu̍ o̍o̍ nɔ̍ nyɛ̄ sɔ̄lāā ndɔ̄ɔ̍ kūēē, ō ve̍ bɛ̍ɛ̍ nyɛ̍ sɔ̄lāā bɔ̄ɔ̍ 
le̍. Chɔ̄ɔ̍ ndu̍ dɔ̍ɔ̍, mbo̍ sāā ndu̍ dōmāa̍ o̍ lābo̍lō. Mbo̍ dīmūl ndu̍ āā, ‘Pa̍a̍wa̍ nyɛ̍ 
nī sɔ̍lāa̍ cho̍ nu̍m kūēē wo̍.’ 

29Mi̍ chāa̍ŋ ndɔ̄ de᷅l ndu̍ o̍ lābɛ̄ŋgu̍ ni̍ŋ. Mbo̍ nyɔ̄ɔ̄lū ndu̍ āā, ‘Yāndi̍i̍, ke̍ ya̍ fo̍ndāa̍. 
I̍ cho̍ nyɛ̄ nūm sɔ̍lāa̍ nūūwā mī pa̍a̍wa̍.’ 

30Kɛ̍, ō chɛ᷄l te̍. Mbo̍ tōsā ma̍ dūāū ndu̍ o̍ chīɛ̄ī mānyūmndo̍ ni᷄ŋ le̍ mbō lo̍ o̍ ko̍ŋ 
mbō pāāwa̍ nyɛ̄ ndɔ̄ sɔ̍lāa̍. 

31Mɛ̄ɛ̍ chāāŋāā ndūa̍a̍ wa̍lla̍ tūēī nyɛ̄ pōo̍ ho̍ō tōsa̍ wo̍, ma̍ tāmbū kɔ̄l a̍ ndu̍ ta̍u̍. 
Ma̍ kūā ma̍ kɔ̍ chɔ᷅m ma̍sā ndāa̍ lēni᷄ŋ nu̍a̍ā kpo̍u̍. 

32Chɔ̄mndo̍ ndu̍ le̍nde̍, mi̍ māsāa̍ ho̍ō vēēlū pōo̍ ho̍ō. Mbo̍ dīmūl ndu̍ āā, ‘Nūm 
wānā wɔ̍ɔ̍ŋ wɔ̄ɔ̍ŋ bɛ̄ndū ŋ̄ chō ni̍. A̍ nyɔ̍ɔ̍lu̍ ya̍ le̍ nyɛ̄ nī sɔ̍lāa̍ wa̍ nu̍m kūēē wo̍ 
mi̍ ma᷅l nu̍m. 

33Nūm o̍o̍ nɔ̍ mā tūīīnu̍ŋ cha̍a̍ŋ nu᷄m nya̍ chō wa̍llo̍ wo̍ īnyīɛ̍ɛ̍ mɛ̄ɛ̍ ya̍ tūīīnu̍ŋ 
nu̍m īnyīɛ̍ɛ̍ yɛ̍.’ 

34Mi̍ māsāa̍ tūūlū kɔ̄l a̍ ndu̍ ta̍u̍. Mbo̍ tōsā ma̍ kɔ̍ dɔ̍ū ndu̍ o̍ chīɛ̄ī mānyūmndo̍ 
ni᷄ŋ. Mbo̍ dīmī māā ō lo̍ lo̍ŋ ha̍a̍a̍ mɛ̄ɛ̍ mbō pāāwa̍ nyɛ̄ sɔ̄lāa̍ wa̍ ndu̍ kūēē wo̍ 
kpo̍u̍.” 

35Mi̍ Chi̍i̍sū mɛ̍ɛ̍lū dīmī āā, “Wānā o̍ wānā tē a̍ me̍l cha̍a̍ŋ nūm wa᷅na̍ chi̍o̍o̍ a̍ kɔ̄l 
kpo̍u̍ le̍ yɔ̄ŋ wɔ̄ɔ̍ŋ o̍ to̍sa̍l nu̍mndo̍ le̍, Fi̍nyā nūu̍ o̍ cho̍ ho̍ō o̍ fo̍ndāŋ ndɔ̄ɔ̍ wo̍ chō 
tōsā a̍ nūm mɛ̄ɛ̍ māsāa̍ ho̍ō tōsa̍ nu̍a̍ā a̍ wāna̍ ndɔ̍ wa̍llo̍ yɛ̍.” 

Māa̍ti̍u̍ 19 

Chii̍s̍ū sil̍a̍ a̍ nɔɔ̍ ̍kīɔɔ̍ ̍o̍kɔɔ̄ ̄
(Ma̍kī 10:1-12) 

1Mɛ̄ɛ̍ Chi̍i̍sū chi̍i̍ dīōmnda̍ŋ nda᷅ŋ dīmī mbo̍ fāŋa᷄ŋ o̍ lɛ̄ŋndē Kāli̍līle̍ŋ ni᷄ŋ. 
Fāŋa᷄ŋndo̍ lo̍ŋ, mbo̍ tūndū mbo̍ tāŋ Pīo̍o̍ Chɔ̍ɔ̍dāŋ. Mbo̍ kūā o̍ lɛ̄ŋndē Chūdi̍a̍āle̍ŋ 
ni᷄ŋ Chɔ̍ɔ̍dāŋ le̍e̍lōo̍. 

2Mi̍ fāŋgā bɛ̍ndōo̍ tūāl ndu̍ kɔ̄ɔ̄lī. Ndu̍yɛ̍, mbo̍ sīŋgī wānāa̍ wa̍ a̍ nāāla̍ŋ nda̍ lo̍ŋ. 

3O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ kīndī le̍ ndu̍ tɔ̄ɔ̄nda᷄ŋndo̍. Ma̍ lō o̍ ko̍ŋ ma̍ nyūnā 
ndu̍ āā, “Bāā sāwāla̍ Mɛ̄lɛ̄ka̍la̍ŋ lā chɛ̄l mī pōo̍ ō kɛ̄ɛ̍ la̍a̍ ndɔ̍ le̍ sa̍bū o̍ sa̍bū?” 

4Mi̍ Chi̍i̍sū mu̍lūl nda̍ āā, “Dīo̍m Mɛ̄lɛ̄ka̍ di̍mi̍ŋ māā o̍ kāndɔ᷄ŋndo̍ mi̍ Mɛ̄lɛ̄ka̍ 
tōōsīāā wānā la̍nɔ̍ɔ̍ a̍ wānā pɔ̍nɔ̍ɔ̍ wo̍, bāā lā tūi̍i̍ yɔ̍ ndu̍ le̍? 

5Mi̍ Mɛ̄lɛ̄ka̍ dīmī āā, ‘Le̍ sa̍bū kōŋ wānā pɔ̍nɔ̍ɔ̍ ō mɛ̄ī fi̍nyā ndɔ̍ a̍ kāla̍ ndɔ̄ ni̍ mā 
cha᷄l nda̍ la̍a̍ ndɔ̄. O̍ ko̍ŋ, mī nda̍ ŋi̍ɔ̍ɔ̍ŋ mā sīmnu᷄ŋ wa᷅ŋndo̍ ō pīlɛ̍ kpe̍.’ 

6Tē ō wa̍ le̍nde̍ pɛ̍, mɛ̄ɛ̍ wāŋnda̍ ha̍ā ā cho̍ lɛ̍ wānāā ŋīɔ̍ɔ̍ŋ te̍. Mɛ̄ɛ̍ ā chō ni᷅ŋ 
māchūāā wāŋndo̍ ō pīlɛ̍ kpe̍. Le̍la̍ŋ, tē Mɛ̄lɛ̄ka̍ mɔ̄ɔ̄sa̍ wānā la̍nɔ̍ɔ̍ nda̍ wānā 
pɔ̍nɔ̍ɔ̍ nāa̍ pi᷅lɛ̍ o̍ nɔ̄ɔ̍ ni᷄ŋ pɛ̍, mɛ̄ɛ̍ wāna̍ chi̍e̍e̍ pi̍ɔ̍ū nda̍ tɛ̄ɛ̄ŋ te̍.” 

7Mi̍ ku̍ndā Fālīsi̍īya̍ ā lō lo̍ŋ ma̍ nyūnā Chi̍i̍sū āā, “Kɛ̍, vɛ᷅ ni᷅ŋ mi̍ Mūu̍sē po̍o̍nyīāā 
sāwāa̍ o̍ chɛ̍l mī pōo̍ ō ke̍ la̍a̍ ndɔ̍ yāu̍wo̍ le̍ ndu̍ kīɔ̍ɔ̍, ndu̍yɛ̍ o̍ ko̍ŋ kɔ̍ɔ̍lī, mbō ma᷄l 
ndu̍ wo̍?” 

8Mi̍ Chi̍i̍sū mu̍lī āā, “Le̍ mɛ̄ɛ̍ nya̍ kēndū īsɔ̄ɔ̍ pɛ̄ɛ̄kū yɛ̍ le̍la̍ŋ Mūu̍sē chɛ̍l nya̍ ni̍ le̍ 
mī lā kɛ̄ɛ̍ lāāndāā nyāa̍. Kɛ̍, ī ve̍ le̍nde̍ bo̍o̍ndi̍i̍ Mɛ̄lɛ̄ka̍ tōōsi̍a̍a̍ wāŋndā chīe̍e̍ya̍ 
ve̍ le̍. 

9Le̍la̍ŋ, mī dīmu̍l nya̍, mɛ̄ɛ̍ mī wānā la̍nɔ̍ɔ̍ ō wa̍ sūūndāa̍, kɛ̍, tē ō cho̍ ko̍ŋ te̍, wānā 
o̍ wāna̍ kɛ̍ɛ̍ la̍a̍ ndɔ̍ le̍ sa̍bū o̍ sa̍bū chēle̍ŋ pɛ̍, ndu̍yɛ̍, mbō chu̍a̍ wānā la̍nɔ̍ che᷅le̍ŋ 
pɛ̍, mɛ̄ɛ̍ ō tɛ̄ɛ̄mbu̍u̍ sāwa̍ di̍mi̍ māā wānā su̍u̍ndā le̍ wo̍.” 

10Mi̍ bu̍ɛ̍i̍yāā ndūa̍a̍ dīmūl ndu̍ āā, “Tē le̍nde̍ i̍ cho̍ ni̍, mɛ̄ɛ̍ ō bɛ̄ndā bɛ̍ɛ̍ mī wānā 
wa̍nu̍ŋ ā chu̍ē la̍nɔ̍ le̍.” 

11Mi̍ Chi̍i̍sū lo᷅ lo̍ŋ mbo̍ mūlī āā, “Ō cho̍ wa᷅ŋnda̍ kpo̍u̍ le̍ a̍ nɔ̍lā mā wa̍ o̍ nɛ̄ī wa̍ā 
nu̍a̍ā chōo̍ le̍. Wānāā Mɛ̄lɛ̄ka̍ yūlū le̍ wāa̍ o̍ nɛ̄ī wa̍ā nu̍a̍ā chōo̍ wa̍ nda̍ ko̍ni̍ nɔ̍lā 
mā wa̍ le̍nde̍ ni̍. 

12Sa̍būla̍ŋ lā chō le̍ mɛ̄ɛ̍ wāŋ pīāāndūa̍a̍ ā pūm ā chu̍ē ŋ̍la̍a̍ndū le̍ yɛ̍. Ā pūm le̍nde̍ 
nda̍ vēlū nda̍ a̍ lɛ̄mbɔ̄ɔ̍ ō vīlɛ̍i̍ ni̍. Ā pūm yɛ̍ ā chu̍ē ŋ̍la̍a̍ndū le̍, kāni̍ fo̍ndōle̍, 
wāŋnda̍ di̍ī nda̍ lɛ̄mbɛ̄ ni̍. Ā pūm ā chu̍ē ŋ̍la̍a̍ndū le̍, fo̍ndōle̍, nda̍ pi̍la̍ hɛ̍na̍ŋ ni̍. 
Ā hɛ̄na̍ŋ mā yɔ̄ŋgu̍ŋ kpo̍u̍ o̍ wa̍llo̍ tōsāa̍ ni᷄ŋ le̍ māsāle̍ Mɛ̄lɛ̄ka̍le̍ŋ. Le̍la̍ŋ, wāna̍ 
nɔ̍la̍ wāa̍ o̍ nɛ̄īyo̍ ho̍ō chōo̍ pɛ̍, mɛ̄ɛ̍ ō wānu̍ŋ le̍nde̍.” 

Chii̍s̍ū nda̍ chūāāmbūāā pɔm̄būa̍a̍ 
(Ma̍kī 10:13-16; Lu̍kū 18:15-17) 

13Mi̍ wānāā pūm ā hūŋ a̍ chūāāmbūāā pɔ̄mbūa̍a̍ nāa̍ Chi̍i̍sū chu̍a̍ lē mbō hāndu̍ 
nda̍ bāla̍ŋ chōo̍ mbō pīɛ̍i̍ Mɛ̄lɛ̄ka̍ le̍ nda̍. Kɛ̍, mi̍ bu̍ɛ̍i̍yāa̍ Chi̍i̍sūa̍a̍ ā dōōnu᷄ŋ 
wa᷅ŋnda̍ ha̍ā tu̍mbe̍. 

14Mi̍ Chi̍i̍sū di̍mī āā, “Lā ma᷄l nda̍ mā hīŋ nāa̍ ya̍ chu̍a̍. Lā ku̍u̍nā nda̍ le̍. Kāni̍ 
fo̍ndōle̍, le̍ ha̍ā ndo̍ō māsāle̍ Mɛ̄lɛ̄ka̍le̍ŋ lē chō ni̍.” 

15O̍ ko̍ŋ, mbo̍ hāndū nda̍ bāla̍ŋ chōo̍ mbo̍ pīɛ̄ī Mɛ̄lɛ̄ka̍ le̍ nda̍. O̍ ko̍ŋ kɔ̍ɔ̍lī, mbo̍ 
kūānu᷄ŋ. 

Chii̍s̍ū nda̍ po̍ su̍lāā pīlɛ ̍
(Ma̍kī 10:17-31; Lu̍kū 18:18-30) 

16Bōōndi̍i̍ pi᷅lɛ̍ mi̍ po̍ chu̍a̍ pīāāndū pīlɛ̍ hūŋ nāa̍ Chi̍i̍sū chu̍a̍. Mbo̍ nyūnā Chi̍i̍sū 
āā, “Ti̍chā, sūɛ̍i̍ kɛ̍ndɛ̄ī māāvɛ̄ɛ̄ ya̍ I̍ to̍sa̍ yɛ̍ mī sɔ̍la̍ yōōmū kpe̍e̍kpe̍i̍yo̍ o̍ nɔ̍ 
la̍mɛ̍ɛ̍lu̍ le̍ wo̍?” 

17Mi̍ Chi̍i̍sū di̍mūl ndu̍ āā, “Vɛ᷅ mā nyu̍na̍ ya̍ le̍ sūɛ̍i̍ kɛ̍ndɛ̄ī ŋ̄ tōsā ve̍? Mɛ̄lɛ̄ka̍ ndu̍ 
pīlɛ̍ kpe̍ cho̍ ō kɛ̄ndɛ̄ ni̍. Tē a̍ hɛ̍na̍ŋ pɛ̍ mā sɔ̍la̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ 
wo̍ pɛ̍, mɛ̄ɛ̍ chu̍a̍ sa̍wāla̍ Mɛ̄lɛ̄ka̍la̍ŋ.” 

18Mi̍ pōo̍ ho̍ō nyūnā ndu̍ āā, “Sāwāla̍ kūɛ̍ɛ̍nɛ̍?” Mi̍ Chi̍i̍sū mu̍lī āā, “Di̍ī wānā le̍. 
Su̍u̍ndā a̍ la̍nɔ̍ pi̍la̍ kɛ̄lɛ̄ŋgāā a̍ pɔ̍nɔ̍ pi̍la̍ le̍. Yɔ᷅ŋ lēvīī le̍. Tɛ̍ndā se̍īlē lāka̍fā le̍. 

19Ke̍ fi̍nyā nu̍m bɛ̄ɛ̄le̍ŋ a̍ kālā nu̍m. Ndu̍yɛ̍, mā ka̍a̍la̍ chāa̍ŋ nūm wa᷅na̍ chi̍o̍o̍ mɛ̄ɛ̍ 
ŋ̄ kāāla̍ nūm pi̍la̍ yɛ̍.” 

20O̍ ko̍ŋ kɔ̍ɔ̍lī, mi̍ po̍ chu̍a̍ pīāāndōo̍ ho̍ō dīmī āā, “I̍ chu̍a̍ ni᷅ŋ sāwāla̍ŋ nda᷅ŋ kpo̍u̍. 
Bāā ō chēle̍ŋ chō ō ya̍ nɔ̍ mī to̍sa̍ wo̍?” 

21Mi̍ Chi̍i̍sū di̍mūl ndu̍ āā, “Tē a̍ hɛ̍na̍ŋ mā wa̍ ō bɛ̄ndāā o̍ nɛ̄ī o̍ nɛ̄ī ni̍ŋ le̍ yōōmū 
kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ sɔ̄lāa̍ pɛ̍, mɛ̄ɛ̍ kɔ̍ mā kɔ̍ pi̍sī nyɛ̄ o̍ nyɛ̄ ŋ̄ nɔ̄ mā ke̍ 
wānāā tāmbɛ̍i̍ya̍ ka̍ni̍ŋ mu̍ŋ. Ā chō sūllo̍ sɔ̄lā o̍ Mɛ̄lɛ̄ka̍ lo̍. Tē a̍ to̍sa̍ he̍ī pɛ̍, ā hīŋ 
ā sīmnu᷄ŋ bu̍ɛ̍ī nī.” 

22Ndu̍yɛ̍, pōo̍ ho̍ō ndu̍ o̍o̍ su̍l ta̍u̍. Le̍ he̍ī, mɛ̄ɛ̍ Chi̍i̍sū di̍mi̍ māā ō pīsi̍ nyɛ᷅ o̍ nyɛ̄ o̍ 
nɔ̍, mbo̍ tāmbū kɔ̄l ta̍u̍. Mbo̍ mūli᷄ŋ kɔ᷄nda̍ŋ a̍ kɔ̄l tāmbɛ̍i̍ ko̍ŋ. 

23O̍ ko̍ŋ, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Mī di̍mu̍l nya̍, ī chō ī kālā mī wānā 
su̍lāa̍ lūɛ̄ī o̍ māsāle̍ Mɛ̄lɛ̄ka̍le̍ŋ ni᷄ŋ. 

24Mī chɔ̍ɔ̍lu̍ vɛ̄lɛ̄ dīmī, ī hīōū wā bɛ̍ɛ̍ŋ le̍ vīsī bānā bānāa̍ mɛ̄ɛ̍ nyɔ̍mi̍ɔ̍ɔ̍ chō nu̍a̍ā 
yɛ̍ mbō kēēku̍ o̍ tɛ̄ɛ̄ŋgū lēsīɛ̄ndīo̍o̍ ni᷄ŋ mbo̍ hīāū le̍ wānā su̍lāa̍ lūɛ̄īyɔ̄ɔ̍ o̍ māsāle̍ 
Mɛ̄lɛ̄ka̍le̍ŋ ni᷄ŋ.” 

25Mɛ̄ɛ̍ bu̍ɛ̍i̍yāā ndūa̍a̍ tūēī he̍ī, mi̍ kɔ̄ndɔ̄fi̍llo̍ bīī nda̍ ta̍u̍ ta̍u̍. Ma̍ nyūnā ndu̍ āā, 
“Mɛ̄ɛ̍ nɛ̄ɛ̍nɛ̍ pi̍āŋ yɛ̍ ni̍ŋ?” 

26O̍ ko̍ŋ kɔ̍ɔ̍lī, mi̍ Chi̍i̍sū to̍fā nda̍ mbo̍ dīmūl nda̍ āā, “O̍ nɛ̄i̍ īwāna̍ chi̍e̍e̍ya̍a̍ ni᷄ŋ, 
wāna̍ chi̍o̍o̍ ō nɔ̍lā mbō tōsa̍ he̍ī le̍. Mɛ̄lɛ̄ka̍ ko̍ nɔ̍lā mbō pīŋi̍ wāŋndo̍ ni̍. Kāni̍ 
fu̍u̍le̍, Mɛ̄lɛ̄ka̍ ndu̍ nɔ̍lā mbō tōsa̍ nyɛ̄ o̍ nyɛ̄.” 

27O̍ ko̍ŋ, mi̍ Pītɛ̍ nyu̍nā Chi̍i̍sū āā, “Mɛ̄ɛ̍ na̍a̍ ŋ̄ ma᷄l ni᷅ŋ nyɛ̄ o̍ nyɛ̄ na̍a̍ ŋ̄ nɔ̄ mi̍ ŋ̄ 
tūāl nu̍m kɔ̄ɔ̄lī, ō yɛ̄ɛ̍nɛ̍ Mɛ̄lɛ̄ka̍ chō yɛ̄ na̍a̍ kē sɔ̍ŋgɔ̍ ko̍ŋ?” 

28Mi̍ Chi̍i̍sū di̍mūl nda̍ āā, “Mī di̍mu̍l nya̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ 
chō hūnɔ̄ɔ̄ īchāli̍ o̍ kpe̍ŋgbe̍i̍ ndɔ̍ lēmāsā lēbɛ̄ɛ̄ bɛ̄ndōo̍ chōo̍ o̍ chi̍e̍e̍ŋ wa᷅ ni̍ŋ fɛ̍lɛ̍ŋ 
ndo̍ ni᷄ŋ. Bōōndi̍i̍ ke̍ŋ, nya̍ bu̍ɛ̍i̍yāā nīa̍a̍ bɛ̍ɛ̍ lā chō hūnɔ̄ɔ̄ īchāli̍ o̍ kpe̍ŋgbe̍i̍la̍ 
lēmāsālā tɔ̍ a̍ lā tīɔ̍ɔ̍ŋ nda̍ŋ chōo̍, mī lā wa̍ māsāa̍ kāa̍la̍ tɔ̍ a̍ lā tīɔ̍ɔ̍ŋnda̍ŋ chōo̍ 
I̍sɔ̄lūɛ̄ī. 

29Ndu̍yɛ̍, wānā o̍ wāna̍ ma̍l chīɛ̄īlā ndɔ̄la̍ŋ, kɛ̄lɛ̄ŋgāā pɔ̄mbūāā ndūa̍a̍, kɛ̄lɛ̄ŋgāā 
bɛ̄ndāā ndūa̍a̍, kɛ̄lɛ̄ŋgāā yēmāa̍ ndūa̍a̍, kɛ̄lɛ̄ŋgāā fi̍nyā ndɔ̍, kɛ̄lɛ̄ŋgāā kāla̍ ndɔ̄, 
kɛ̄lɛ̄ŋgāā chūāūwāā ndūa̍a̍, kɛ̄lɛ̄ŋgāā chīɔ̄ɔ̄ŋ ndɔ᷄ŋ le̍ sa̍bū nūu̍ pɛ̍, wānā ko̍ŋ, nyɛ̄ 
o̍ nyɛ̄ ŋ̄ ma᷄l, kɛ̄mɔ̄ɔ̍ Mɛ̄lɛ̄ka̍ chō nu̍m hūnɔ̄ɔ̄ hēndūl lēchōo̍ ni̍. Ndu̍yɛ̍ o̍ ko̍ŋ kɔ̍ɔ̍lī, 
mbō ke̍ nu̍m vɛ̄lɛ̄ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. 

30Ndu̍yɛ̍, a̍ bōōndi̍i̍ ke̍ŋ wānāā bɛ̄ndūa̍a̍ pɛ̄ŋgo̍o̍ ho̍ō ā ka̍ ka̍ ā chō hūnɔ̄ɔ̄ sīmnɔ᷄ŋ 
wa̍nāā pɔ̄mbɔ̄, ndu̍yɛ̍, mī wānāā pɔ̄mbūa̍a̍ pɛ̄ŋgo̍o̍ ho̍ō ā ka̍ ka̍ a̍ hu̍ŋ si̍mnu᷄ŋ 
wa̍nāā bɛ̄ndū.” 

Māa̍ti̍u̍ 20 

Mɛɛ̄ ̍Mɛl̄ɛk̄a̍ pāāwā niŋ̍ wa̍nāā wa̍lla̍ o̍ māsāle̍ ndɔl̄e̍ŋ niŋ᷄ yɛ ̍
1O̍ ko̍ŋ kɔ̍ɔ̍lī, mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī āā, “Māsāle̍ Mɛ̄lɛ̄ka̍le̍ŋ lē chō 
māchūāā mɛ̄ɛ̍ i̍ yɔ̍nu̍ŋ o̍ tālo̍o̍ ho̍ō ni᷄ŋ yɛ̍. Po̍ pi᷅lɛ̍ wa̍ mbo̍ nɔ̄ kpe̍le̍ yɔ̄mīī kūāmāa̍. 
Īdīi̍ pīlɛ̍ pu̍u̍ŋ mbo̍ kūā wānāā wa̍lla̍ nūūvīa̍a̍ le̍ wa̍llo̍ o̍ kpe̍le̍ ndɔ̄ɔ̍ ni᷄ŋ. 

2Nda̍ wāŋnda̍ ma̍ chɛ̄la᷅ŋ le̍ mī ndu̍ o̍o̍ pa̍a̍wa̍ nda̍ mɛ̄ɛ̍ wāŋnda̍ pāāwā le̍ pāa̍le̍ŋ 
yɛ̍. Mbo̍ yɔ̄ŋ nda̍ le̍ wa̍llo̍ o̍ kpe̍le̍ ndɔ̄ ko̍ŋ ni᷄ŋ. 

3O̍ ko̍ŋ kɔ̍ɔ̍lī, mbo̍ kūā vɛ̄lɛ̄ o̍ lɔ̍ɔ̍ ni᷄ŋ a̍ te̍le̍ŋ yɛ̄ɛ̄ŋnde̍ŋ. Mɛ̄ɛ̍ o̍ ku̍ɛ̄, mbo̍ kōmāl 
pūa̍a̍ ā pūm. Ā wa̍ īsīsi̍ nyɛ̄ bɛ̍ɛ̍ ā ve̍ to̍sā le̍. 

4O̍ ko̍ŋ, mbo̍ dīmūl nda̍ āā, ‘Nya̍ bɛ̍ɛ̍ lā kɔ̍ to̍sā wa̍llo̍ o̍ kpe̍le̍ nūu̍ ni᷄ŋ. I̍ cho̍ nya̍ 
pāāwā nyɛ̄ kɛ̄ndɛ̍ī.’ 

5Ma̍ kūā. Mɛ̄ɛ̍ pāa̍le̍ŋ lē si᷄m o̍ bōlle̍ŋ chōo̍, mbo̍ chūā vɛ̄lɛ̄ ā ti᷄ŋ mbo̍ yɔ̄ŋ nda̍ wa̍llo̍ 
o̍ kpe̍lo̍o̍ ho̍ō ni᷄ŋ. A̍ te̍le̍ŋ pɛ̄ŋgī lāwa̍li̍ ki̍nɛ̍i̍, mbo̍ yɔ̄ŋ vɛ̄lɛ̄ ā chēle̍ŋ. 

6Mɛ̄ɛ̍ pāa̍le̍ŋ lē wa̍ le̍ dēlɔ̄ɔ̍, mbo̍ kūā vɛ̄lɛ̄ o̍ lɔ̍ɔ̍ ni᷄ŋ. Mbo̍ sāālu᷄ŋ vɛ̍lɛ̄ pūa̍a̍ che̍le̍ŋ 
ā wānu̍ŋ i̍si̍si̍. Mbo̍ nyūnā nda̍ āā, ‘Lā vɛ᷅ pāa̍le̍ŋ nde᷅ŋ tɛ̄ɛ̄mbūūwo̍ kpɛ᷅ŋ lā to̍sā 
nyɛ᷅ o̍ nyɛ̄ le̍?’ 

7Ma̍ mūlī āā, ‘Ŋ̄ sɔ̄la̍ wa᷅na̍ chu̍ā na̍a̍ le̍ wa̍li̍ le̍?’ Mi̍ wāna̍ kpe̍lo̍o̍ ho̍ō dīmūl nda̍ 
āā, ‘Mɛ̄ɛ̍ nya̍ bɛ̍ɛ̍ lā kɔ̍ o̍ kpe̍le̍ nūu̍ ni᷄ŋ mī lā kɔ̍ to̍sā wa̍llo̍.’ Ma̍ kūā. 

8“Mɛ̄ɛ̍ pāa̍le̍ŋ lē de᷄l do̍ŋ, mi̍ wāna̍ nɔ̍ kpe̍lo̍o̍ wo̍ dīmūl wāna̍ wa̍ wānāā wa̍lla̍ 
bōlle̍ŋ ndo̍ āā, ‘Ve̍e̍lu̍ wa̍nāā wa̍lla̍ mā pa̍a̍wa̍ nda̍. Wānāā ya̍ mɛ̍ɛ̍lu̍ chūā wa̍ nda̍ 
fɛ̍ɛ̍ŋ ŋ̄ pāāwā, mā mɛ̍ɛ̍lu̍ ni᷅ŋ wānāā tāsi̍a̍a̍ pāāwā.’ 

9Mbo̍ pāāwā wānāā o̍ chu̍a̍ a̍ te̍le̍ŋ pāa̍le̍ de̍lāāle̍ŋ nda̍ mɛ̄ɛ̍ wāŋnda̍ pāāwā le̍ 
pāa̍le̍ŋ yɛ̍. 

10Mɛ̄ɛ̍ wānāā tāsi̍a̍a̍ o̍ chu̍a̍ wa̍ hīŋ le̍ pāāwā ndāa̍ chūa̍a̍, ma̍ wā yīya᷄ŋndo̍ māā 
nda̍ hi̍a̍ū ni̍ŋ nyɛ̍ sɔ̄lāa̍ sɔ̄lā. Kɛ̍, nda̍ bɛ̍ɛ̍ mɛ̄ɛ̍ nda̍ pāāwā le̍ pāa̍le̍ŋ yɛ̍ ko̍ni̍ o̍ ke̍ 
nda̍ ni̍. 

11Ma̍ bīī ka̍ni̍ŋ nda᷄ŋ. Kɛ̍ ndu̍yɛ̍, ma̍ sāā ŋɔ̄ɔ̄chīa̍ŋnda̍ŋ a̍ nyɛ̄ wāna̍ kpe̍lo̍o̍ tōsa̍ 
wo̍. 

12Ma̍ dīmī āā, ‘Wānāā ŋ̄ mɛ̄ɛ̄lu̍ chūā wa̍ le̍ bōōndi̍i̍ bi̍ŋgī ko̍ni̍ nda̍ tōsa̍ wa̍llo̍ ni̍. 
Kɛ̍, o̍ ko̍ŋ ni̍ŋ kpo̍u̍, ma̍ pāāwā nda̍ nyɛ̄ pīlɛ̍ a̍ na̍a̍ ŋ̍ ni̍i̍lu̍ fāfa̍la̍a̍ kpɛ᷅ŋ o̍ pāa̍le̍ŋ 
nda̍.’ 

13“Mi̍ wāna̍ kpe̍lo̍o̍ dīmūl ō pīlɔ̍ɔ̄ āā, ‘Pōo̍, ya̍ŋ ya̍ nīla̍ŋ. I̍ to̍sa̍l nu̍m sūɛ̍i̍ wɔ̍ɔ̍ŋ te̍. 
Na̍a̍ nya̍ā chɛ̄la᷅ŋ nāa̍ wa̍ ni̍ māā tē lā tōsa̍ pɛ̍ wa̍llo̍ le̍ pāa̍le̍ŋ kpɛ᷅ŋ, I̍ pa̍a̍wa̍ nya̍ 
mɛ̄ɛ̍ wāŋnda̍ pāāwā le̍ pāa̍le̍ŋ yɛ̍. 

14Le̍la̍ŋ, bi̍i̍ ka̍ni̍i̍ nu̍mnde̍ mā kūɛ̄ o̍ nūmndo̍. I̍ kɛ̍ɛ̍si̍a̍a̍ le̍ mī ke̍ wānāā ya̍ mɛ̍ɛ̍lu̍ 
chūā wa̍ mɛ̄ɛ̍ ya̍ I̍ ke̍ nya̍ yɛ̍. 

15I̍ nɔ̍ di̍ mī to̍sa̍ a̍ nyɛ̄ nī sɔ̍lāa̍ mɛ̄ɛ̍ ya̍ I̍ hɛ̍na̍ŋ yɛ̍. Bāā mī lā chu̍a̍ nɛ̄īyɔ᷄ŋndo̍ le̍ 
sūɛ̍i̍ kɛ̍ndɛ̄ī ya̍ I̍ to̍sa̍l nda̍ ve̍?’ ” 

16O̍ ko̍ŋ kɔ̍ɔ̍lī mi̍ Chi̍i̍sū di̍mī āā, “Le̍la̍ŋ, wāna̍ cho̍ ō pɔ̄mbu̍ɛ̍i̍na̍a̍ mbo̍ hīāū 
wāŋnda̍ kpo̍u̍ wo̍, ō chō hūnɔ̄ɔ̄ wā ō bɛ̄ndū mbō hīōū wāŋnda̍ kpo̍u̍.” 

Chii̍s̍ū dim̍i ̍o̍ yāa̍ ndɔɔ̄ ̍māā ā chō ndu̍ dīyɔɔ̄ ̄
(Ma̍kī 10:32-34; Lu̍kū 18:31-34) 

17Mɛ̄ɛ̍ Chi̍i̍sū nda̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ā wa̍ kɔ̄la̍ŋ o̍ nɛ̄ī le̍ hēlɔ̄ɔ̍ 
Chūlu̍sɛ̄lɛ̄m chi̍e̍e̍, mbo̍ sēī a̍ nda̍ o̍ nɛ̄īyo̍ chōo̍. Ā wa̍ kɔ̄la̍ŋ mbo̍ sūāā nāa̍ nda̍ 
chūā nda̍ kpe̍e̍le̍. 

18Mbo̍ dīmūl nda̍ āā, “Ŋ̄ chō la̍ŋ Chūlu̍sɛ̄lɛ̄m. Lo̍ŋ nda̍ chō wāna̍ nda̍ vēēlū āā Po̍ 
Wānā Pɔ̍nɔ̍ɔ̍ wo̍ mālɔ̄ɔ̄ wānāā bɛ̄ndūa̍a̍ sōlīāā lāsa̍lāa̍ o̍ bā nda̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ni̍. Ndu̍yɛ̍ o̍ ko̍ŋ kɔ̍ɔ̍lī, ā chō ndu̍ yāmɛ̍i̍ kīlūl le̍ 
mā dīī ndu̍. 

19O̍ ko̍ŋ kɔ̍ɔ̍lī, ā chō ndu̍ mālɔ̄ɔ̄ wānāa̍ cho̍ a̍ Chu̍ū le̍ wa̍ o̍ bā le̍ mā ma᷄m ndu̍, mā 
lɔ̄ɔ̄ ndu̍ mā ba᷄ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍. Kɛ̍ ndu̍yɛ̍, tē pālɛ̍i̍ ī hīōū ī 
yāa̍ pɛ̍, Mɛ̄lɛ̄ka̍ mīŋgi̍ ndu̍ yōōmū.” 

Chēmis̍i ̍nda̍ Chɔŋ᷄ kālā nda̍ hīŋ nāa̍ Chii̍s̍ū chu̍a̍ 
(Ma̍kī 10:35-45) 

20O̍ ko̍ŋ kɔ̍ɔ̍lī, mi̍ la̍nɔ̍ɔ̍ Sɛ̍bɛ̍dīī hu᷅ŋ nāa̍ Chi̍i̍sū chu̍a̍ nda̍ pūa̍a̍ ndūa̍a̍. Mɛ̄ɛ̍ o̍ hi᷅ŋ, 
mbo̍ tūndu᷄ŋ Chi̍i̍sū o̍ lābɛ̄ŋgu̍ ni̍ŋ. Mbo̍ nyɔ̄ɔ̄lū ndu̍ le̍ mī Chi̍i̍sū to̍sa̍l ndu̍ sūɛ̍i̍ 
pu̍m. 

21Mi̍ Chi̍i̍sū nyu̍nā ndu̍ āā, “Ō yɛ̄ɛ̍nɛ̍ ŋ̄ yēēma̍ yɛ̄?” Mbo̍ mūlī āā, “Tē a̍ hu̍ŋ si̍mnu᷄ŋ 
ma̍sāa̍ pɛ̍, to̍sa̍ mī pūa̍a̍ nīāā ŋi̍ɔ̍ɔ̍ŋnda̍ ha̍ā ā hu᷄ŋ cha᷅l o̍ fo̍ndāŋndā lēbɛ̄ɛ̄la̍ŋ nu̍m 
īkɛ̄i̍. Tē ho̍ō cha᷄l pɛ̍ o̍ bā nūm kɛ̍ndɔ̄ɔ̍ chōo̍, ō pīlɔ̍ɔ̄ cha᷄l o̍ bā nūm mi̍āllo̍ chōo̍.” 

22Mi̍ Chi̍i̍sū mu̍lūl nda̍ āā, “Lā si̍nā nyɛ᷅ nya̍ chō ho̍ō dīmīo̍o̍ wo̍ pɛ̄ŋgu̍ le̍.” Mbo̍ 
nyūnā nda̍ o̍ lētāle̍ ni᷄ŋ āā, “Lā nɔ̄lā mī lā ko᷄l o̍ tāāla̍ nyɛ̄ pālāā ya̍ cho̍ ho̍ō hūnɔ̄ɔ̄ 
kōlɔ̄ɔ̄ wo̍ ni᷄ŋ?” Ma̍ chɛ̄l āā, “E̍ī, ŋ̄ nɔ̄lā.” 

23Mi̍ Chi̍i̍sū di̍mūl nda̍ āā, “Tōnya̍, lā kōl ni̍ŋ o̍ tāāla̍ nūu̍ ho̍ō ni᷄ŋ. Kɛ̍ ndu̍yɛ̍, tē ō 
wa̍ le̍ cha᷄lle̍ o̍ bā nī kɛ̍ndɔ̄ɔ̍ chōo̍ a̍ o̍ bā nī mi̍āllo̍ chōo̍ pɛ̍, ō cho̍ ya̍ le̍ chu̍ā wa̍nāā 
kāŋ te̍. Fo̍ndāŋndā lāŋ lā chō māchūāā le̍ wānāā Fi̍nyā nūu̍ ō bɛ̄ɛ̄ndi̍a̍a̍ la̍ŋ nda̍.” 

24Mɛ̄ɛ̍ bu̍ɛ̍i̍yāā ŋ̄wāŋ tɔ̍ wa̍ ā tūēī a̍ ndi̍ o̍kɔ̄ɔ̄, ma̍ dūāūnu᷄ŋ tu̍mbe̍ a̍ pūa̍a̍ ŋi̍ɔ̍ɔ̍ŋnda̍ 
ha̍ā. 

25O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū nda̍ kpo̍u̍ na̍a̍ pi᷅lɛ̍, mbo̍ dīmūl nda̍ āā, “Lā sīnā 
māā wānāa̍ cho̍ a̍ Chu̍ū le̍ wa̍ māsāa̍ ndāa̍ nda̍ nda̍, kīndīlāa̍ pi̍la̍ nda̍ kīndīlā 
wa̍nāā nda̍ chō chōo̍ wa̍ ni̍. Ndu̍yɛ̍, wānāā bɛ̄ndūa̍a̍ ha̍ā ā kūūmba᷄ŋ nda̍ chōo̍ 
kpu̍lu̍ nda̍ chō ni̍. 

26Kɛ̍ nya̍ nya̍, ī wāā le̍nde̍ ī nɔ̍ mī ī yɔ̄nu̍ŋ nya̍ tɛ̄ɛ̄ŋ te̍. Wāna̍ wa̍ nya̍ tɛ̄ɛ̄ŋ pɛ̍ mbō 
yēēma̍ le̍ wāa̍ wānā bɛ̍ndū pɛ̍, mɛ̄ɛ̍ mī wānā ko̍ŋ ō wa̍ bu̍ɛ̍īyo̍ le̍ ha̍ā kpo̍u̍. 

27Ndu̍yɛ̍, wāna̍ ye̍e̍ma̍ le̍ wāa̍ wāna̍ tāso̍o̍ pɛ̍, mɛ̄ɛ̍ mā wa̍ māā chɛ̄ le̍ ā tūa̍a̍ kpo̍u̍, 

28mɛ̄ɛ̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chō yɛ̍. Ō hi᷄ŋ le̍ mī wānā sa̍a̍ŋgi̍a̍l 
ndu̍ le̍, kɛ̍ le̍ mbō sāāŋgi̍a̍l wāŋnda̍, o̍ ko̍ŋ kɔ̍ɔ̍lī, mbō yɔ̄ŋgu̍ yōōmū ndɔ̄ɔ̍ le̍ wānāā 
fāŋgā fa̍ŋgā bāŋāa̍.” 

Chii̍s̍ū siŋ̍gi ̍wānāā sūmɛi̍y̍a̍ ā ŋīɔɔ̍ŋ̍ 
(Ma̍kī 10:46-52; Lu̍kū 18:35-43) 

29Mɛ̄ɛ̍ Chi̍i̍sū wa̍ fāŋa᷄ŋndo̍ Chɛ̄lu̍i̍kō chi̍e̍e̍ nda̍ bu̍ɛ̍i̍yāā ndūa̍a̍, mi̍ fāŋgā bɛ̍ndōo̍ 
tūāl nda̍ kɔ̄ɔ̄lī. 

30Wānāā sūmɛ̍i̍ya̍ ā wa̍ īchāli̍ o̍ nɛ̄īyo̍ da̍ŋga̍la̍ nda̍ ŋi̍ɔ̍ɔ̍ŋ. Mɛ̄ɛ̍ nda̍ tūēī māā 
Chi̍i̍sū cho̍ hīōūwɔ̄ɔ̍, ma̍ dīmī chōo̍ cho̍o̍ kpe̍le̍ŋ āā, “Nūm Po̍ Māsāa̍ Dēēvi̍o̍o̍, 
tūīīnu̍ŋ na̍a̍ īnyīɛ̍ɛ̍ fɔ̍.” 

31Mi̍ wāŋnda̍ o̍ fāŋgāa̍ ho̍ō tɛ̍ɛ̄ŋ a̍ kpa̍ā nda̍ āā, “Lā pɛ̄ŋgi̍ bɔ̍ɔ̍lūūwo̍.” Kɛ̍, ma̍ 
chɔ̄ɔ̄lū dēŋī āā, “Nūm Po̍ Māsāa̍ Dēēvi̍o̍o̍, yāndi̍i̍ tūīīnu̍ŋ na̍a̍ īnyīɛ̍ɛ̍ fɔ̍.” 

32Mi̍ Chi̍i̍sū si᷅m mbo̍ vēēlu̍ nda̍. Mbo̍ nyūnā nda̍ āā, “Ō yɛ̄ɛ̍nɛ̍ nya̍ hɛ̄na̍ŋ yɛ̍ mī 
to̍sa̍l nya̍?” 

33Ma̍ dīmūl ndu̍ āā, “Fāllo̍, ŋ̄ hɛ̄na̍ŋ nu̍m mā to̍sa̍ mī ŋ̄ chē.” 

34Mi̍ Chi̍i̍sū tu̍i̍i̍nu᷄ŋ nda̍ īnyīɛ̍ɛ̍. Mbo̍ pīla᷄ŋ nda̍ hɔ̄lta̍ŋ. O̍ le̍ pīlɛ̍ ni᷄ŋ kpe̍, ma̍ chā 
wa̍la̍ŋ. Ndu̍yɛ̍ o̍ ko̍ŋ kɔ̍ɔ̍lī, ma̍ tūāl ndu̍ kɔ̄ɔ̄lī. 

Māa̍ti̍u̍ 21 

Fāŋgā bɛn̍dōo̍ yɔŋ̄gu̍ sāŋgālāa̍ le̍ Chii̍s̍ū 
(Ma̍kī 11:1-11; Lu̍kū 19:28-40; Chɔ᷄ŋ 12:12-19) 

1Mɛ̄ɛ̍ Chi̍i̍sū nda̍ bu̍ɛ̍i̍yāā ndūa̍a̍ ā wa̍ fūūlūūwo̍ Chūlu̍sɛ̄lɛ̄m i̍kɛ̍i̍, ma̍ hūŋ o̍ chi̍e̍e̍ 
pi᷅lɛ̍ dīōla̍ŋ Bɛ̍fe̍ē, o̍ pēmbēi̍ dīōla̍ŋ āā, Pēmbīī Yɔ̄mīī Ɔ̄li̍fīi̍ve̍. Lo̍ŋ nda̍ fūūlu̍u̍ ni̍, 
mi̍ Chi̍i̍sū vi̍ām bu̍ɛ̍i̍yāā ndūa̍a̍ ā ŋīɔ̍ɔ̍ŋ lāchī. 

2Mbo̍ dīmūl nda̍ āā, “Lā kɔ̍ o̍ sɔ̄ndɔ̄kɔ̍lɔ̍ɔ̍ nya̍ lāchī. Tē lā fūūlu̍u̍ dɔ̍ɔ̍ pɛ̍, lā chō 
sōfɛ̍lɔ̍ɔ̍ kōmāl ō bāā a̍ chūālē ndɔ̄le̍ŋ ndu̍ īkɛ̄i̍. Lā tīmbi̍ mī lā chūu̍ ya̍ nda̍. 

3Tē wānā nyu̍na̍ nya̍ pɛ̍, lā dīmu̍l ndu̍ āā, ‘Māsānɔ̄ɔ̍ ō nɔ̄ kpe̍ku̍ a̍ nda̍ āā, Ō chō 
nda̍ mīŋgī su̍ŋ su̍ŋ.’ ” 

4He̍ī yɔ̄nu̍ŋ le̍ mī nyɛ̄ wāna̍ su̍a̍ā le̍ Mɛ̄lɛ̄ka̍ wo̍ ō dīmi̍ wo̍ yɔ̄nu̍ŋ. Mbo̍ dīmī āā, 

5“Lā dīmu̍l wa᷅ŋnda̍ Sa̍a̍yɔ̄ŋ chi̍e̍e̍ āā, ‘Lā tōfa̍ wɔ̍, Māsā nya̍a̍ chō hūnɔ̄ɔ̍ nāa̍ nya̍ 
chūā. 

Ō chō wānā tu̍sīa̍ŋ bɛ̍ndū. Ō chō hūnɔ̄ɔ̍ o̍ sōfɛ̍lɔ̍ɔ̍ chōo̍. O̍ sōfɛ̍lɛ̍ fɔ̍ŋndɔ̍ɔ̍ chōo̍ o̍ 
cho̍ hūnɔ̄ɔ̍ ni̍.’ ” 

6O̍ ko̍ŋ, mi̍ bu̍ɛ̍i̍yāā ndūa̍a̍ kūā, ma̍ kɔ̍ to̍sā nyɛ̄ Chi̍i̍sū di̍mu̍l nda̍ wo̍. 

7Ma̍ hūŋ a̍ sōfɛ̍lɔ̍ɔ̍ a̍ chūālē ndɔ̄le̍ŋ. O̍ ko̍ŋ kɔ̍ɔ̍lī, ma̍ pɛ̄ŋgɛ̄lā dōmāla̍ ndāla̍ŋ nda̍ 
ō lākɔ̄ɔ̄. Mbo̍ hēl, mbo̍ chāl. 

8Wāŋnda̍ ā wa̍ ndu̍ kɔ̄ɔ̄lī fāŋgā bɛ̍ndōo̍. Ndu̍yɛ̍, mi̍ ā pūm ā pɛ̄ŋgɛ̄lā dōmāla̍ 
ndāla̍ŋ o̍ nɛ̄ī Chi̍i̍sū lāchī. Ndu̍yɛ̍, mi̍ ā pūm ā kīlī lɛ̄ūwo̍ŋ o̍ yɔ̄mnde̍ a̍ pēi̍ ma̍ 
yɛ̄ɛ̄mbūū o̍ nɛ̄ī le̍ ndu̍ bɛ̄ɛ̄le̍ŋ kīo̍o̍. 

9Mi̍ fāŋga̍ wa̍ ndu̍ kɔ̄la̍ŋ lāchī wo̍ a̍ ha̍ā ndu̍ kɔ̄ɔ̄lī ma̍ sa̍āŋ dēŋīo̍o̍ chōo̍ cho̍o̍, mā 
dīmī āā, “Sāŋgālāa̍ chō le̍ nūm, Po̍ Māsāa̍ Dēēvi̍o̍o̍. Nu᷄m hi᷅ŋ ho̍ō sɔ̍ŋgɔ̄ Māsānɔ̄ɔ̍ 
Mɛ̄lɛ̄ka̍a̍ wo̍, Mɛ̄lɛ̄ka̍ dɔ̄ū nu̍m sa̍lā bɔ̄ɔ̍. Lā ŋ̄ sāŋga̍la᷅ŋ Mɛ̄lɛ̄ka̍.” 

10Mɛ̄ɛ̍ Chi̍i̍sū he̍l Chūlu̍sɛ̄lɛ̄m, mi̍ chi̍o̍o̍ yɔ̄nu᷄ŋ wo̍o̍lūŋ wo̍o̍lūŋ bɛ̄ndū. O̍ ko̍ŋ, mi̍ 
wāŋnda̍ nyūnā āā, “Ō nɛ̄ɛ̍nɛ̍ cho̍ yɛ̄ ko̍ŋ?” 

11Mi̍ wāŋnda̍ o̍ fāŋgāa̍ ho̍ō tɛ̄ɛ̄ŋ ā dīmī āā, “Wāna̍ su̍a̍ā le̍ Mɛ̄lɛ̄ka̍ wo̍ Chi̍i̍sū ho̍ō 
Na̍a̍sa̍lūɛ̄ī o̍ lɛ̄ŋndē Kāli̍līle̍ŋ ni᷄ŋ, ndu̍ cho̍ ko̍ŋ ni̍.” 

Chii̍s̍ū to̍ū wānāa̍ wa̍ chīɛī̄ Chu̍ūwa̍ sōlī sa̍lāa̍ wo̍ tɛɛ̄m̄būūwo̍ wa̍ 
(Ma̍kī 11:15-19; Lu̍kū 19:45-48; Chɔ᷄ŋ 2:13-22) 

12O̍ ko̍ŋ kɔ̍ɔ̍lī, mi̍ Chi̍i̍sū lu̍ɛ̍ī o̍ chīɛ̄ī Chu̍ūwa̍ sōlī sa̍lāa̍ wo̍ ni᷄ŋ. Mbo̍ tūāū wānāa̍ 
wa̍ nyɔ̄ɔ̍ŋ pīīndūūwo̍ wa̍ a̍ wānāa̍ wa̍ pīsīo̍o̍ lēni᷄ŋ nda̍. Mbo̍ nyīīndūū ti̍bīi̍la̍ 
wānāa̍ wa̍ ka̍ni̍o̍ŋ sīŋgāa̍ wa̍. Mbo̍ nyīīndūū kpe̍ŋgbe̍i̍la̍ wānāa̍ wa̍ ka᷅ŋgbu̍a̍a̍ 
pīsīo̍o̍ wa̍. 

13Mbo̍ lō o̍ ko̍ŋ mbo̍ dīmī āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā Mɛ̄lɛ̄ka̍ 
dīmi̍ āā, ‘Wāŋnda̍ vēēlū ni̍ŋ chi̍ɛ̍ī nūu̍ āā, chīɛ̄ī pīɛ̄īyāa̍ Mɛ̄lɛ̄ka̍a̍. Kɛ̍, mi̍ nya̍ 
sīīŋgu̍u̍ ndu̍ fo̍ndāŋ vīīya̍ vīāŋnūŋ ndo̍.’ ” 

14O̍ ko̍ŋ kɔ̍ɔ̍lī, mi̍ wānāā sūmɛ̍i̍ya̍ hūŋ nāa̍ ndu̍ chu̍a̍. Mbo̍ sīŋgī nda̍. Mbo̍ sīŋgī 
vɛ̄lɛ̄ wānāā bɛ̄vɛ̍i̍ya̍. 

15Ndu̍yɛ̍, mi̍ wānāā bɛ̄ndūa̍a̍ sōlīāā lāsa̍lāa̍ a̍ wānāa̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ nda̍ ā chā wa̍lta̍ kɔ̄ndɔ̄fi̍ltā Chi̍i̍sū to̍sa̍ la̍ŋ. O̍ ko̍ŋ kɔ̍ɔ̍lī, ma̍ tūɛ̄ī 
chūāāmbūa̍a̍ dēŋīo̍o̍ o̍ chīɛ̄ī Chu̍ūwa̍ sōlī sa̍lāa̍ wo̍ mā dīmī āā, “Sāŋgālāa̍ chō le̍ 
nūm, Po̍ Māsāa̍ Dēēvi̍o̍o̍.” O̍ ko̍ŋ, mi̍ sūɛ̍i̍ nɛ̄ī wānāā bɛ̄ndūa̍a̍ ha̍ā. 

16Ma̍ lō o̍ ko̍ŋ ma̍ nyūnā Chi̍i̍sū āā vɛ̄ɛ̄, “Ā chō pa̍ di̍ōmndā chūāāmbūa̍a̍ chō 
dīmīo̍o̍ la̍ŋ tūēīyɔ̄ɔ̍?” Mi̍ Chi̍i̍sū mu̍lī āā, “I̍ cho̍ tūēīyɔ̄ɔ̍.” Mbo̍ nyu̍nā nda̍ āā, “Dīo̍m 
Mɛ̄lɛ̄ka̍ so̍o̍nu᷄ŋ ho̍ō o̍ Yāu̍ Mɛ̄lɛ̄ka̍a̍ ni᷄ŋ ndo̍, bāā lē pīlɛ̍ bɛ̍ɛ̍ lā tōfa̍ wɔ̍ le̍ni̍ŋ te̍? 
Dīo̍m Mɛ̄lɛ̄ka̍a̍ dīmi̍ āā, ‘Nūm Mɛ̄lɛ̄ka̍, a̍ to̍sa̍ mi̍ chūāāmbūa̍a̍ a̍ chɛ̄lɛ̄kpi̍a̍a̍ mā 
sāŋgālā nu̍m.’ ” 

17O̍ ko̍ŋ kɔ̍ɔ̍lī, mi̍ Chi̍i̍sū mɛ̍ī nda̍ mbo̍ fāŋa᷄ŋ Chūlu̍sɛ̄lɛ̄m mbo̍ kūānu᷄ŋ Bɛ̍ta̍nī. 
Mbo̍ lɔ̄l lo̍ŋ pi̍i̍ nyu̍mmā māŋ. 

Chii̍s̍ū dim̍u̍l yɔm̄ tūālāā māā ō ku᷅m lɛ ̍le̍ 
(Ma̍kī 11:12-14, 20-24) 

18Īdīi̍yo̍ pu̍u̍ŋ, di̍i̍māndɔ̄ɔ̍, mi̍ Chi̍i̍sū cha̍ŋ mi̍i̍ŋgōo̍ Chūlu̍sɛ̄lɛ̄m. Ndu̍yɛ̍, yīa̍a̍ŋ mā 
wa̍ ndu̍ nɛ̄īyo̍. 

19Mbo̍ chā yɔ̄m fi̍kīi̍yo̍ o̍ nɛ̄īyo̍ da̍ŋga̍la̍. Mbo̍ sēī lēbɛ̄ŋgu̍. Kɛ̍, nyɛ̄ o̍ nyɛ̄ ō sēēlu̍ŋ 
le̍cho̍o̍ le̍, mɛ̄ɛ̍ pēi̍. O̍ ko̍ŋ, mi̍ Chi̍i̍sū di̍mūl yɔ̄mndo̍ ho̍ō āā, “Nūm fɛ̍ɛ̍ŋ a̍ fɛ̍ɛ̍ŋ a̍ 
ku᷅m ndɛ̍ le̍.” Mi̍ yɔ̄mndo̍ vēsā lē pīlɛ̍ sɛ̍ɛ̍ŋ. 

20Mi̍ bu̍ɛ̍i̍yāā ndūa̍a̍ chā nyɛ̍ yɔ̍nu̍ŋ ndo̍. Mi̍ kɔ̄ndɔ̄fi̍llo̍ bīī nda̍ ta̍u̍. Ma̍ nyūnā āā, 
“Vɛ̄ɛ̄ yɔ᷅mndo̍ ho̍ō lōōku̍ yɛ̄ vēsā nu̍a̍ā chɔ̍ chɔ̍?” 

21Mi̍ Chi̍i̍sū mu̍lūl nda̍ āā, “I̍ di̍mūl lɔ̍ nya̍, tē lā nɔ̄ lāāla᷄ŋndo̍ pɛ̍, ndu̍yɛ̍, mī lā 
kīīsa̍ŋ te̍, lā nɔ̄lā mī lā tōsa̍ nyɛ̄ ya̍ to̍sa̍ a̍ yɔ̄mndo̍ ho̍ō wo̍. Ndu̍yɛ̍, ō fūla̍ wɔ̍ o̍ ko̍ŋ 
kɔ̍ɔ̍lī, lā nɔ̄lā mī lā dīmu̍l pēmbīī wāā nu̍a̍ā āā, ‘Kɔ̍ mā kɔ̍ de᷅l o̍ pēe̍ mɛ̄ŋmā īhɛ᷄llo̍ 
ni᷄ŋ,’ ndu̍yɛ̍, ō nɔ̄lā mbō yɔ̄nu̍ŋ. 

22Tē lā nyūna̍ Mɛ̄lɛ̄ka̍ o̍ pīɛ̄īle̍ŋ ni᷄ŋ le̍ nyɛ̄ o̍ nyɛ̄ pɛ̍, ndu̍yɛ̍, mī lā nɔ̄ lāāla᷄ŋndo̍ pɛ̍, 
tōsāa̍ o̍ to̍sā nyɛ᷅ nya̍ nyūna̍ ko̍ŋ le̍ ndu̍ wo̍ ni̍.” 

Ā nyūna̍ Chii̍s̍ū ā di ̍o̍ nɔ ̍le̍ sɔɔ̄ŋ̍ tōsāa̍ wo̍ o̍kɔɔ̄ ̄
(Ma̍kī 11:27-33; Lu̍kū 20:1-8) 

23O̍ ko̍ŋ kɔ̍ɔ̍lī, mi̍ Chi̍i̍sū mi̍i̍ŋgū o̍ chīɛ̄ī Chu̍ūwa̍ sōlī sa̍lāa̍ wo̍. Mɛ̄ɛ̍ o̍ wa̍ wāŋnda̍ 
pɛ̄ɛ̄kōo̍, mi̍ wānāā bɛ̄ndūa̍a̍ so̍lī sa̍lāa̍ le̍ Chu̍ūwa̍ wa̍ a̍ lāŋgba̍ā kālla̍ ā hūŋ nāa̍ 
ndu̍ chu̍a̍. Ma̍ nyūnā ndu̍ āā, “Di̍ yɛ̄ɛ̍nɛ̍ ŋ̄ nɔ̄ yɛ̄ le̍ sɔ̄ɔ̍ŋ ŋ̄ chō mu᷅ŋ tōsāa̍ wo̍ŋ? 
Nɛ̄ɛ̍nɛ̍ ke̍ yɛ̄ nu̍m di̍ ko̍ŋ?” 

24Mi̍ Chi̍i̍sū di̍mūl nda̍ āā, “Ya̍ bɛ̍ɛ̍ I̍ cho̍ nya̍ nyūnā pīlɛ̍. Tē lā mūlu̍l la̍ nyūnā kōŋ 
pɛ̍, ya̍ bɛ̍ɛ̍ I̍ chɔ̍m nya̍ di̍ ya̍ nɔ̍ le̍ sɔ̄ɔ̍ŋ mu᷅ŋ tōsāa̍ wo̍. 

25Ō nɛ̄ɛ̍nɛ̍ ke̍ yɛ̄ Chɔ᷄ŋ di̍o̍o̍ le̍ wāŋnda̍ yīŋɔ̄ɔ̍ Mɛ̄lɛ̄ka̍a̍? Bāā Mɛ̄lɛ̄ka̍ ni̍, bāā wāŋndā 
chīe̍e̍ya̍?” Mɛ̄ɛ̍ Chi̍i̍sū nyu̍na̍ nda̍ nyūnāa̍ ho̍ō, mi̍ nda̍ pi̍la̍ kāndū dīōmnda̍ŋ 
hīŋa᷅ŋndo̍ āā, “Vɛ̄ɛ̄ na̍a̍ ŋ̄ mūli̍ yɛ̍? Kāni̍, tē ŋ̄ dīmi̍ pɛ̍ āā, ‘Mɛ̄lɛ̄ka̍ ke̍ Chɔ᷄ŋ di̍ ko̍ŋ 
ni̍,’ ō chō na̍a̍ nyūnā āā, ‘Kɛ̍ vɛ᷅ lā lāāla̍ŋ a̍ nyɛ̄ Chɔ᷄ŋ di̍mi̍ wo̍ le̍?’ 

26Ndu̍yɛ̍, ŋ̄ di̍mī yɛ̍ vɛ̄lɛ̄ māā wāŋndā chīe̍e̍ya̍ le̍ a̍ ke̍ Chɔ᷄ŋ di̍ ko̍ŋ ni̍ le̍, māā ō cho̍ 
Mɛ̍lɛ̄ka̍ le̍ le̍. Fo̍ndōle̍ sīōōŋnde̍ chō na̍a̍ yɔ̄ŋi̍ fāŋgāa̍ yɔ᷄ŋ na̍a̍ nyɛ̄. Kāni̍, wāŋnda̍ 
kpo̍u̍ ā lāāla̍ŋ māā wāna̍ su̍a̍ā le̍ Mɛ̄lɛ̄ka̍ wo̍ Chɔ᷄ŋ wa̍ ni̍.” 

27O̍ ko̍ŋ, ma̍ mūlūl Chi̍i̍sū āā, “Ŋ̄ si̍nā le̍.” Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, 
“Mɛ̄ɛ̍ ya̍ bɛ̍ɛ̍ I̍ chɔ᷅m nya̍ di̍ ya̍ nɔ̍ le̍ sɔ̄ɔ̍ŋ mu᷅ŋ tōsāa̍ wo̍ le̍.” 

Tālo̍o̍ a̍ pūa̍a̍ ŋiɔ̍ɔ̍ŋ̍āā pūm o̍kɔɔ̄ ̄
28Mi̍ Chi̍i̍sū di̍mūl nda̍ āā, “Lā mūlu̍l lɔ̍ ya̍ nyūnāa̍ ho̍ō. Fi̍nyā pīlɛ̍ wa̍ ni̍, mbo̍ nɔ̄ 
pūa̍a̍ ā ŋīɔ̍ɔ̍ŋ. Mbo̍ kūā nāa̍ ō tāso̍o̍ chūā. Mbo̍ dīmūl ndu̍ āā, ‘Po̍ nūu̍, kɔ̍ ha̍ū o̍ 
kpe̍le̍ nūu̍ ni᷄ŋ mā kɔ̍ to̍sāl la̍ wa̍llo̍.’ 

29Mi̍ pōo̍ ho̍ō kɛ̄ɛ̄. Mbo̍ dīmī āā, ‘I̍ cho̍ la̍kɔ̍ le̍.’ Kɛ̍ o̍ ko̍ŋ kɔ̍ɔ̍lī, mi̍ kɔ̍l ndɔ̄ɔ̍ mūli᷄ŋ, 
mbo̍ kūā. 

30Mi̍ fi̍nyāa̍ ho̍ō kūā vɛ̄lɛ̄ nāa̍ po̍ ndɔ̄ɔ̍ ō pīlɔ̍ɔ̄ chūā. Ndu̍ bɛ̍ɛ̍ mbo̍ dīmūl ndu̍ le̍ 
mbō kɔ̍ to̍sāl ndu̍ wa̍llo̍ o̍ kpe̍le̍ ndɔ̄ɔ̍ ni᷄ŋ. Mi̍ pōo̍ ho̍ō ndu̍ chɛ᷅l. Mbo̍ dīmī āā, ‘I̍ 
cho̍ lākɔ̄, kɛ̄kɛ̍.’ Kɛ̍, ō ku̍e̍ le̍.” 

31Mi̍ Chi̍i̍sū nyu̍nā āā, “Pūa̍a̍ ŋi̍ɔ̍ɔ̍ŋnda̍ ha̍ā, o̍ kūɛ̍ɛ̍nɛ̍ to̍sa̍ yɛ̄ nyɛ̄ fi̍nyā ndɔ̄ hɛ̍na̍ŋ 
ndo̍?” Ma̍ mūlī āā, “Po̍ tāso̍o̍ ndu̍ to̍sa̍ nyɛ̄ fi̍nyā ndɔ̄ hɛ̍na̍ŋ ndo̍ ni̍.” O̍ ko̍ŋ, mi̍ 
Chi̍i̍sū dīmūl nda̍ āā, “Mī di̍mu̍l nya̍, kɔ̍sɔ̄ŋnda̍ ni̍ a̍ wāŋ lāāndūa̍a̍ ke̍ī ti̍ɔ̍mɔ̄ɔ̍ wa̍ 
ā lūɛ̄ī ni̍ŋ o̍ māsāle̍ Mɛ̄lɛ̄ka̍le̍ŋ ni᷄ŋ nya̍ tāse̍. 

32Kāni̍ fu̍u̍le̍, mi̍ Chɔ᷄ŋ Wānā Yi̍ŋāa̍ hūŋ nāa̍ nya̍ wāŋnda̍ I̍sɔ̄lūɛ̄ī chu̍a̍ le̍ mbō 
chɔ᷄m nya̍ nɛ̄i̍ Mɛ̄lɛ̄ka̍ hɛ̄na̍ŋ nya̍ mī lā wa̍ lēchōo̍ wo̍. Kɛ̍, lā lāāla̍ŋ nyɛ᷅ o̍ di̍mu̍l 
nya̍ wo̍ le̍. O̍ ko̍ŋ kɔ̍ɔ̍lī, kɔ̍sɔ̄ŋnda̍ ni̍ a̍ wāŋ lāāndūa̍a̍ ke̍ī ti̍ɔ̍mɔ̄ɔ̍ wa̍ mi̍ nda̍ nda̍ 
lāāla᷄ŋ mi̍ lā chā pɛ̍ɛ̍ŋ. Kɛ̍, o̍ ko̍ŋ ni̍ŋ fa̍ū, lā chɛ᷄l mī lā ma᷄l yɔ̄ŋndā nyāla̍ wɔ̍ɔ̍ŋnda̍ŋ, 
ndu̍yɛ̍, mī lā lāāla̍ŋ nyɛ᷅ Chɔ᷄ŋ di̍mi̍ wo̍ le̍.” 

Tālo̍o̍ a̍ wānāā nda̍ me᷄l tɔl̄ɔɔ̄ ̍wa̍ o̍kɔɔ̄ ̄
(Ma̍kī 12:1-12; Lu̍kū 20:9-19) 

33Mi̍ Chi̍i̍sū di̍mī āā, “Lā ya᷄ŋ vɛ̍lɛ̄ nīla̍ŋ ō tāle̍ chēle̍ŋ. Po̍ pi᷅lɛ̍ wa̍ ni̍, mbo̍ tōsā 
kpe̍lo̍o̍. Mbo̍ tūāl yɔ̄mīī kūāmɛ̄i̍ lēni᷄ŋ. Mɛ̄ɛ̍ o̍ to̍sa̍ kpe̍lo̍o̍ ho̍ō, mbo̍ mūli᷄ŋ mbo̍ 
tāŋgūl kpākīo̍o̍ a̍ pōūta̍ŋ mbo̍ bɔ̄ŋā ndu̍ nyɛ̄ kɛ̄ndɛ̄ kpɔ̍kɔ̍su̍. Mbo̍ tōōsīāā fo̍ndāŋ 
nda̍ wa̍a̍yīāā kɔ᷅mnde̍ yɔ̄mnde̍ he̍ī yo̍. Mbo̍ bīī mbo̍ tāŋgūl bāndu̍ vi̍lɛ̄ī kālā ka̍lāa̍ 
o̍ kpe̍lo̍o̍ ho̍ō ni᷄ŋ le̍ hēlɔ̄ɔ̍ lēchōo̍ le̍ ndu̍ wāa̍ lēhɔ̄l. Chīīyo̍ pa̍ku̍, ma̍ chɛ̄la᷅ŋ nda̍ 
wāŋnda̍ le̍ mā kōma̍ ma̍ndāl ndu̍ kpe̍le̍ ndɔ̄ɔ̍ ho̍ō. O̍ ko̍ŋ kɔ̍ɔ̍lī, mbo̍ kūānu᷄ŋ o̍ 
lɛ̄ŋndē chēle̍ŋ ni᷄ŋ. 

34Mɛ̄ɛ̍ bōōnde̍i̍ fūūlu̍u̍ le̍ tɔ̄lɔ̄ɔ̍ ho̍ō kēndīo̍o̍, mi̍ wāna̍ tɔ̄lɔ̄ɔ̍ vīām bu̍ɛ̍i̍yāā ndūa̍a̍ 
nāa̍ wāŋnda̍ ha̍ā chūā le̍ mā ke̍ ndu̍ kɔ̄mnde̍ŋ le̍ ndɔ̍le̍ŋ. 

35Kɛ̍, mɛ̄ɛ̍ bu̍ɛ̍īya̍ kūɛ̄, mi̍ wāŋnda̍ ha̍ā bīī nda̍ ma̍ lūāā ō pīlɔ̍ɔ̄. Ma̍ dīī ō pīlɔ̍ɔ̄. Ma̍ 
lō ō pīlɔ̍ɔ̄ vīīyo̍ a̍ pōūta̍ŋ ma̍ dīī ndu̍. 

36O̍ ko̍ŋ kɔ̍ɔ̍lī, mbo̍ vīām bu̍ɛ̍i̍yāā chēle̍ŋ. Nda̍ a̍a̍ hi̍o̍ū bɛ̍ɛ̍ a̍ tāsi̍a̍a̍ wā fāŋgā. Nda̍ 
bɛ̍ɛ̍ mɛ̄ɛ̍ nda̍ tōsa̍ a̍ ku̍ndā tāso̍o̍ yɛ̍ ko̍ni̍ nda̍ tōsa̍ a̍ nda̍ ni̍. 

37O̍ mɛ̄ɛ̄lu̍la̍ŋ kpɔ̍ŋ mbo̍ vīām po̍ ndɔ̍ ndu̍ pi̍la̍a̍. Mbo̍ yīya᷄ŋ māā wāŋnda̍ ha̍ā ā 
nɔ̄ ni̍ŋ bɛ̍ɛ̄le̍ŋ le̍ po̍ ndɔ̄ɔ̍. 

38Kɛ̍, mɛ̄ɛ̍ wānāā o̍ me̍l ha̍ā tɔ̄lɔ̄ɔ̍ wa̍ ā chē po̍ ndɔ̄ɔ̍, ma̍ dīmu̍la᷅ŋ āā, ‘Ho̍ō cho̍ 
hūnɔ̄ɔ̄ nyɛ̄m ki̍ɔ̍ɔ̍ŋ lōō ni̍. La̍ hu᷄ŋ ŋ̄ dīīnu᷅ŋ ndu̍ mī nyɛ̄m ki̍ɔ̍ɔ̍ŋ ŋ̄ lo̍ mīāl nāā.’ 

39Ma̍ sōlī ndu̍ o̍ kpe̍le̍ ka̍lāa̍ ni᷄ŋ ma̍ dīī ndu̍. 

40“Tē wāna̍ tɔ̄lɔ̄ɔ̍ hīŋ pɛ̍, vɛ̄ɛ̍nɛ̍ o̍ to̍sā yɛ̍ a̍ wānāā o̍ me̍l ha̍ā tɔ̄lɔ̄ɔ̍ le̍ māndāa̍ wa̍?” 

41Mi̍ wānāā sōlīāā lāsa̍lāa̍ a̍ lāŋgba̍ā kālla̍ mūlī āā, “Tē wāna̍ tɔ̄lɔ̄ɔ̍ hīŋ pɛ̍, dīūwo̍ 
o̍ di̍ū wa̍nāā kɔ̄l vēsɛ̍i̍ya̍a̍ ka̍ŋ ni̍. O̍ ko̍ŋ kɔ̍ɔ̍lī, mbō chu̍a̍ kpe̍le̍ ndɔ̄ɔ̍ mbō ke̍ 
wānāā chēle̍ŋ a̍ nɔ̍lā mā ke̍ ndu̍ kɔ̄mnde̍ŋ a̍ bōōndi̍i̍ nda̍ kēndī tɔ̍lɔ̄ɔ̍ ve̍ wa̍.” 

42Mi̍ Chi̍i̍sū nyu̍nā nda̍ āā, “Dīo̍m Mɛ̄lɛ̄ka̍ so̍o̍nu᷄ŋ o̍ Yāu̍ Mɛ̄lɛ̄ka̍a̍ ni᷄ŋ ndo̍, bāā 
lēpīlɛ̍ bɛ̍ɛ̍ lā tōfa̍ wɔ̍ le̍ni̍ŋ te̍? Mi̍ Yāu̍ Mɛ̄lɛ̄ka̍a̍ dīmī lo̍ŋ māā, pōū wānāā tāŋgūlāa̍ 
kɛ̄ɛ̍ māā ō ni᷄ŋ te̍ wo̍, ndu̍ si̍mnu᷄ŋ ni᷅ŋ pōū kpe̍e̍kpe̍i̍ sa̍a̍ tāŋgūllo̍ wo̍ ni̍. Māsānɔ̄ɔ̍ 
Mɛ̄lɛ̄ka̍ ndu̍ to̍sa̍ sūɛ̍i̍ he̍ī ni̍. Ndu̍yɛ̍, he̍ī chō sūɛ̍i̍ kɔ̄ndɔ̄fi̍li̍i̍ bɛ̄ndū na̍a̍ o̍ hɔ̄l. 

43“Le̍la̍ŋ, mī di̍mu̍l nya̍, fo̍nda᷄ŋ wa̍ le̍ nya̍ o̍ māsāle̍ Mɛ̄lɛ̄ka̍le̍ŋ ni᷄ŋ ndo̍, Mɛ̄lɛ̄ka̍ 
chō nya̍ fo̍ndāŋ kōŋ pōōndā o̍ bā. Ō pōōnda̍ pɛ̍, ō ke̍ wānāā chēle̍ŋ a̍ to̍sā ni̍ŋ ka̍ā 
ndu̍ Mɛ̄lɛ̄ka̍ hɛ̄na̍ŋ ndo̍ wa̍.  

[44Tē wānā de̍l o̍ pōūwo̍ ho̍ō chōo̍ pɛ̍, ō yīmi̍ nu̍m ŋu̍ɛ̍ ŋu̍ɛ̍. Tē ō de᷄l wānā cho̍o̍ 
pɛ̍ ō pēsi̍ pe̍si̍ nu̍m wɔ̍ wɔ̍.]” 

45Mɛ̄ɛ̍ wānāā bɛ̄ndūa̍a̍ so̍lī sa̍lāa̍ o̍ Mɛ̄lɛ̄ka̍ lo̍ wa̍ a̍ lāŋgba̍ā kālla̍ ā tūēī tāle̍ Chi̍i̍sū 
di̍mi̍ wo̍, ma̍ sīnā māā a̍ nda̍ o̍kɔ̄ɔ̄ o̍ wa̍ sūɛ̍i̍ ni̍. 

46O̍ ko̍ŋ kɔ̍ɔ̍lī, ma̍ kīndī le̍ ndu̍ bīyɔ̄ɔ̍. Kɛ̍ ndu̍yɛ̍, ma̍ wō fāŋgāa̍. Kāni̍, wāŋnda̍ nda̍ 
a̍a̍ chu̍a̍ Chi̍i̍sū māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍. 

Māa̍ti̍u̍ 22 

Tālo̍o̍ a̍ nyɛ ̄dīāā bɔŋ̄a᷅ŋ nɔ ̄kɛs̍īa̍a̍ o̍kɔɔ̄ ̄
(Lu̍kū 14:15-24) 

1Mi̍ Chi̍i̍sū pɛ̍ɛ̍kū vɛ̄lɛ̄ wāŋnda̍ o̍ tāle̍la̍ŋ ni᷄ŋ. Mbo̍ dīmī āā, 

2“Māsāle̍ Mɛ̄lɛ̄ka̍le̍ŋ lē chō māchūāā mɛ̄ɛ̍ i̍ yɔ̍nu̍ŋ o̍ tālo̍o̍ ho̍ō ni᷄ŋ yɛ̍. Māsā pi᷅lɛ̍ 
wa̍ ni̍, mi̍ po̍ ndɔ̄ɔ̍ wā la̍nɔ̍ɔ̍ chūa̍a̍. Le̍ he̍ī, mbo̍ tōōsīāā nyɛ̄ dīa̍a̍ ta̍u̍ ta̍u̍. 

3Chīīyo̍ nyɛ̄ dīa̍a̍ tōōsīa̍a̍, mbo̍ vīām bu̍ɛ̍i̍yāā ndūa̍a̍ le̍ mā kɔ̍ di̍mūl wānāā o̍ ve̍e̍lu̍ 
o̍ nyɛ̄ dīa̍a̍ ho̍ō wa̍ le̍ mā kūɛ̄ ni̍ko̍. Kɛ̍, mi̍ wāŋnda̍ ha̍ā kɛ̄ɛ̄ le̍ kɔ̄la̍ŋ. 

4Mi̍ māsāa̍ ho̍ō vīām bu̍ɛ̍i̍yāā ndūāā che᷅le̍ŋ a̍ yōōŋgōo̍ āā, ‘Lā kɔ̍ di̍mūl wānāā ya̍ 
ve̍e̍lu̍ o̍ nyɛ̄ dīa̍a̍ wa̍ māā I̍ di̍ī nāūvāā nīa̍a̍, mi̍ nyɛ̄ o̍ nyɛ̄ chūū bɛ̄ɛ̄ndīāā. Le̍la̍ŋ ā 
hu᷄ŋ ni̍ko̍ o̍ nyɛ̄ dīāā nɔ̄ kɛ̍sīa̍a̍ ho̍ō.’ 

5Kɛ̍, wāŋnda̍ ha̍ā ā ku̍e̍ ve̍e̍lū māsāa̍ ho̍ō le̍. Mi̍ ō pīlɔ̍ɔ̄ kūānu᷄ŋ bɛ̍ɛ̍ o̍ chīɛ̄ī ndūɛ̍i̍ 
ni᷄ŋ. Mi̍ ho̍ō ndu̍ ku̍a̍nu᷄ŋ na̍a̍ ndūāā pi̍sīa̍a̍. 

6Mi̍ ā tūa̍a̍ mūli᷄ŋ ma̍ bīī bu̍ɛ̍i̍yāā māsāa̍ ho̍ō ma̍ tōsā sɔ̄ɔ̍ŋ dɛ̍nɛ̍ wɔ̄ɔ̍ŋndo̍ŋ a̍ nda̍, 
o̍ ko̍ŋ kɔ̍ɔ̍lī, ma̍ dīū nda̍. 

7O̍ ko̍ŋ, mi̍ māsāa̍ ho̍ō dūāūnu᷄ŋ tu̍mbe̍ ta̍u̍ ta̍u̍. Mbo̍ lō o̍ ko̍ŋ, mbo̍ vīām so̍vɛ̄i̍ya̍a̍ 
ndūa̍a̍ ma̍ kɔ̍ di̍ū wānāa̍ di̍u̍ ka̍ŋ bu̍ɛ̍i̍yāā ndūa̍a̍ wa̍. O̍ ko̍ŋ kɔ̍ɔ̍lī, mi̍ so̍vɛ̄i̍ya̍ māl 
chi̍e̍e̍ ndā ko̍ŋ o̍ yīŋ ma̍ lūām ndu̍. 

8Mi̍ māsāa̍ ho̍ō vēēlū bu̍ɛ̍i̍yāā ndūa̍a̍ ā pīli̍a̍ā. Mbo̍ dīmūl nda̍ āā, ‘Nyɛ̄ dīāā bɔ̄ŋa᷅ŋ 
nɔ̄ɔ̍ chūū tōōsīāā. Kɛ̍ ndu̍yɛ̍, wānāā ya̍ ve̍e̍lu̍ wa̍ ki̍nɛ̍i̍ nda̍ a̍a̍ bɛ̍nda̍ le̍ mā sɔ̄la̍ 
vēēlū le̍. 

9Le̍la̍ŋ, lā kɔ̍ o̍ bɛ̍ɛ̄la̍ŋ mī lā vēēlu̍ wānā o̍ wāna̍ nya̍ sāālu̍ŋ mā hīŋ.’ 

10Mi̍ bu̍ɛ̍i̍yāā kāŋ cha᷄ŋ ma̍ kūā o̍ bɛ̍ɛ̄la̍ŋ ma̍ chūūŋgīāā wānā o̍ wānā nda̍ sāālu̍ŋ, 
ā kɛ̄ndīa̍a̍ ni̍, ā wɔ̄ɔ̍ŋnda̍ ni̍ kpo̍u̍. Mi̍ chīɛ̄ī nda̍ wa̍ nɔ̄ɔ̍ kɛ̄sīo̍o̍ wo̍ pīā ki̍ŋ a̍ 
wāŋnda̍ chīe̍e̍ya̍. 

11“Mi̍ māsāa̍ ho̍ō lō o̍ ko̍ŋ mbo̍ kūā le̍ mīālāa̍ hi᷅ŋ nda̍ yīlɔ̄ɔ̍. Mɛ̄ɛ̍ o̍ lu̍ɛ̍ī, mbo̍ sāālu᷄ŋ 
po̍ pi᷅lɛ̍ nda̍ tɛ̄ɛ̄ŋ ndu̍ o̍o̍ nɔ̍ nyɛ̍lā bɔ̄ŋa᷅ŋ nɔ̄ kɛ̍sīāā lēkɔ̄ɔ̍ le̍. Mbo̍ nyūnā ndu̍ āā, 

12‘Pōo̍, a̍ do̍vi̍ŋ do̍vi᷄ŋ bɔ̄ŋa᷅ŋ nɔ̄ kɛ̍sīāā le̍. Vɛ̄ɛ̍nɛ̍ ŋ̄ lōōku̍ yɛ̄ lūɛ̄īyɔ̄ɔ̄ na̍nu᷄ŋ?’ Kɛ̍, 
pōo̍ nɔ̄la̍ mbō sōō nyɛ̄ o̍ nyɛ̄ le̍. 

13Mi̍ māsāa̍ lō lo̍ŋ mbo̍ dīmūl bu̍ɛ̍i̍yāa̍ cho̍ ndu̍ o̍ bā chīɛ̄ī ni̍ŋ nda̍ āā, ‘Lā yīi̍ ndu̍ 
bāla̍ŋ a̍ pēlo᷄ŋ mī lā vīōū ndu̍ o̍ fo̍ndāŋ nyɛ̄ pālāa̍. Lo̍ŋ o̍ cho̍ wā kōŋu̍llo̍ ni̍ mbō 
sūām chi᷅ŋndo̍ŋ a̍ nyɛ̄ nɛ̄īyāa̍.’ ” 

14Mi̍ Chi̍i̍sū di̍mī o̍ mɛ̄ɛ̄lu̍la̍ŋ āā, “Wāŋnda̍ ta̍u̍ a̍ sɔ̍la̍ vēēlōo̍ ni̍, kɛ̍, ā ti᷄ŋ ko̍ni̍ nda̍ 
chu̍a̍ ni̍.” 

Ā nyūna̍ Chii̍s̍ū nyūnā kāŋgālāa̍ 
(Ma̍kī 12:13-17; Lu̍kū 20:20-26) 

15O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ kūā, ma̍ kɔ̍ kɛ̍ɛ̍sīāā le̍ Chi̍i̍sū yāŋɔ̄ɔ̄le̍ŋ yēŋndo̍ 
a̍ nyūūnīāāla̍ŋ. 

16Ma̍ vīām bu̍ɛ̍i̍yāā ndāa̍ a̍ wāŋnda̍ ā pūm o̍ ku̍nda̍ Hɛ̍lɔ̄ɔ̄ wo̍ chōo̍. Ma̍ hūŋ nāa̍ 
Chi̍i̍sū chu̍a̍. Mɛ̄ɛ̍ nda̍ hīŋ, ma̍ dīmūl Chi̍i̍sū āā, “Ti̍chā, ŋ̄ sīnā māā ā chō sa̍kpō. 
Ndu̍yɛ̍, ā chō wāŋnda̍ pɛ̄ɛ̄kōo̍ a̍ tōnya̍ kpe̍e̍kpe̍i̍ a̍ mɛ̄ɛ̍ Mɛ̄lɛ̄ka̍ yēēma̍ wāŋnda̍ le̍ 



2055 

 

 
Kisi Bible Quick 

© 2013 Bible Society in Liberia. 
 

 
 

 

mā wa̍ yɛ̍. A̍ nɔ̍ si̍o̍o̍ŋīī wānā o̍ wānā le̍ ndu̍ tōnya̍ dīmūl te̍. Kāni̍ fu̍u̍le̍, a̍ bu̍u̍la̍ŋ 
le̍ wānā bɛ̍ndūyɛ̍ī wānā le̍. 

17Kɛ̍ ndu̍yɛ̍, chɔ̍m ndɔ̍ na̍a̍ nyɛ̄ ŋ̄ yīya̍ŋ o̍ sūɛ̍i̍ he̍ī ni᷄ŋ ndo̍. Vɛ̄ɛ̍nɛ̍ sa̍wāla̍ 
Mɛ̄lɛ̄ka̍la̍ŋ lā dīmi̍ yɛ̄? Bāā ŋ̄ nɔ̄ mī ŋ̄ ma᷄l pāāwāa̍ māsā bɛ̍ndōo̍ o̍ bā, o̍ cho̍ māsāa̍ 
kpe̍de̍ bo᷅lle̍ŋ o̍ lɛ̄ŋīī Lu̍o̍ma᷅ŋnde̍ ni᷄ŋ ndo̍, bāā ŋ̄ nɔ̍ mī ŋ̄ ma᷄l te̍?” 

18Kɛ̍, mi̍ Chi̍i̍sū si̍nā kɛ̄ɛ̄sīāā wɔ̄ɔ̍ŋ nda̍ kɛ̄ɛ̄si̍a̍a̍ wo̍. Mbo̍ lō lo̍ŋ mbo̍ dīmūl nda̍ āā, 
“Wānāā sōndō yēēlɛ̍i̍ya̍a̍ bɛ̍ndū nya̍ chō ni̍. Yāŋɔ̄ɔ̄le̍ŋ nya̍ chō ya̍ yēŋndo̍ ni̍. 

19La̍ chūu̍ ya̍ ka̍ni̍ŋ nda̍ māl pa̍a̍wāa̍ wo̍ŋ ī pīlɛ̍.” Ma̍ chūū ndu̍ ka̍ni̍e̍i̍. 

20Mi̍ Chi̍i̍sū lo᷅ o̍ ko̍ŋ mbo̍ nyūnā nda̍ āā, “Ō nɛ̄ɛ̍nɛ̍ cho̍ yɛ̄ ō tūūlāā o̍ ka̍ni̍e̍i̍ he̍ī? 
Dīōla̍ nɛ̄ɛ̍nɛ̍ la̍ cho̍ yɛ̄ la᷅ŋ lā dūāūwāā lo̍ŋ?” 

21Ma̍ mūlūl ndu̍ āā, “Māsā bɛ̍ndōo̍, o̍ cho̍ māsāa̍ kpe̍de̍ bo᷅lle̍ŋ o̍ lɛ̄ŋīī Lu̍o̍ma᷅ŋnde̍ 
ni᷄ŋ ndo̍, ndu̍ cho̍ ō tūūlāā lēchōo̍ ni̍.” Mi̍ Chi̍i̍sū di̍mūl nda̍ āā, “Mɛ̄ɛ̍ lā pāāwa̍ 
ma̍sā bɛ̍ndōo̍ nyɛ᷄m cho̍ le̍ ndu̍ wo̍ŋ, ndu̍yɛ̍, mī lā pāāwa̍ Mɛ̄lɛ̄ka̍ nyɛ᷄m cho̍ le̍ 
Mɛ̄lɛ̄ka̍ wo̍ŋ.” 

22Mɛ̄ɛ̍ nda̍ tūēī mɛ̄ɛ̍ o̍ mu̍li̍ yɛ̍, mi̍ kɔ̄ndɔ̄fi̍llo̍ bīī nda̍ ta̍u̍. O̍ ko̍ŋ kɔ̍ɔ̍lī, ma̍ kūānu᷄ŋ. 

Ā nyūna̍ Chii̍s̍ū a̍ mīīŋgōo̍ yōōmū o̍kɔɔ̄ ̄
(Ma̍kī 12:18-27; Lu̍kū 20:27-40) 

23O̍ pāa̍le̍ pi᷅lɛ̍ lē lēŋ chōo̍ kpe̍, mi̍ ku̍ndā Sādūsi̍īya̍ a̍ di̍mi̍ māā tē wānā vi᷅ pɛ̍ a̍ 
mi̍i̍ŋgū yo̍o̍mū le̍ wa̍ ā pūm ā hūŋ nāa̍ Chi̍i̍sū chu̍a̍ a̍ nyūnāa̍. 

24Ma̍ dīmī āā, “Ti̍chā, sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ lā pɛ̄ɛ̄ku̍ wānāā nāa̍ 
māā tē wāŋndo̍ nɔ̄ la̍nɔ̍ɔ̍ pɛ̍ mbō lo̍ o̍ ko̍ŋ mbō vī ō vi̍lū ŋ̍chu̍a̍u̍ a̍ chūā kōŋ te̍, 
mɛ̄ɛ̍ pɔ̄mbɔ̄ ndɔ̄ nɔ̍ mbō chu̍a̍ chūā kōŋ, ndu̍yɛ̍, mbō vēlū chūāūwa̍ a̍ ndu̍ le̍ bɛ̄ 
ndɔ̄. 

25Kɛ̍ ndu̍yɛ̍, tē ō wa̍ yɛ̄ mī pūa̍a̍ ā wa̍ na̍a̍ tɛ̄ɛ̄ŋ ā ŋɔ᷄mmɛ̍ū, ndu̍yɛ̍, ndi̍a̍ā pi᷄lla̍. O̍ 
ko̍ŋ kɔ̍ɔ̍lī, mī o̍ cho̍ wānā ba̍nāa̍ nda̍ chōo̍ kpo̍u̍ wo̍, ō chu̍a̍ la̍nɔ̍ɔ̍. Kɛ̍ ndu̍yɛ̍, mbō 
lo̍ o̍ ko̍ŋ mbō vī ō vi̍lū nda̍ chūā kōŋ te̍. O̍ ko̍ŋ kɔ̍ɔ̍lī, mī pɔ̄mbɔ̄ ndɔ̄ɔ̍ pīlɔ̍ɔ̄ lo̍ o̍ ko̍ŋ 
mbō chu̍a̍ chūa̍a̍ ho̍ō. 

26Kɛ̍ ndu̍ bɛ̍ɛ̍, ā vi̍lū nda̍ nda̍ ndu̍ le̍ mbō lo̍ o̍ ko̍ŋ mbo̍ vī. Ŋgāa̍ ndɔ̄ɔ̍ bɛ̍ɛ̍, mī ī 
yɔ̄nu̍ŋ le̍nde̍, mbō lo̍ o̍ ko̍ŋ ha̍a̍a̍ pūa̍a̍ ŋɔ̍mmɛ̍ūwa̍ ha̍ā kpo̍u̍ mī chūa̍a̍ ho̍ō kēēkū 
nda̍ o̍ bā. Kɛ̍, nda̍ kpo̍u̍ mā vī le̍nde̍ ō pīlɛ̍ bɛ̍ɛ̍ vi̍lū a̍ ndu̍ le̍. 

27O̍ mɛ̄ɛ̄lu̍la̍ŋ kpɔ̍ŋ, mī chūa̍a̍ ho̍ō bɛ̍ɛ̍ o̍ vi᷅. 

28Tē ō wa̍ mī wānāā vīlɛ̍i̍ya̍ hu᷄ŋ mi̍i̍ŋgū yōōmū pɛ̍, pūa̍a̍ ŋɔ̍mmɛ̍ūwa̍ ha̍ā, ɔ̍ɔ̄ 
wāna̍ chūa̍a̍ ho̍ō wā ni̍ŋ la̍a̍ ndɔ̄ wo̍? Kāni̍, nda̍ fa̍ū ō kēēku̍ nda̍ o̍ bā o̍ nɔ̄ɔ̍ ni᷄ŋ.” 

29Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, “Lā bēndū bɔ̍ɔ̍ nɛ̍īyo̍. Nyɛ̍ to̍sa̍ mi̍ lā 
bīāndū nɛ̄īyo̍ wo̍ cho̍ ni̍ māā lā si̍nā nyɛ᷅ Yāu̍ Mɛ̄lɛ̄ka̍a̍ dīmi̍ wo̍ pɛ̄ŋgu̍ le̍. Ndu̍yɛ̍, 
lā si̍nā kpa̍āya̍ Mɛ̄lɛ̄ka̍ nɔ̄ wo̍ pɛ̄ŋgu̍ le̍. 

30Tē wānāa̍ vi᷅ wa̍ ā hu᷄ŋ mi̍i̍ŋgū yōōmū pɛ̍, ā chu̍ē lɛ̍ ŋ̄lāāndū kɛ̄lɛ̄ŋgāā ŋ̄pīāāndū 
le̍. Mɛ̄ɛ̍ ki̍i̍la̍a̍ Mɛ̄lɛ̄ka̍a̍ chō yɛ̍, le̍nde̍ ko̍ni̍ nda̍ wā ni̍ŋ ni̍. 

31I̍ mi̍ŋgī wɔ̍ sōndō a̍ mīīŋgōo̍ yōōmū o̍kɔ̄ɔ̄. Nya̍ pi̍la̍ lā chō dīōmndā Mɛ̄lɛ̄ka̍ sōō 
la᷅ŋ o̍ yāu̍ ndɔ̄ɔ̍ ni᷄ŋ nda̍ŋ tōfāa̍. Mi̍ Mɛ̄lɛ̄ka̍ dīmūl nya̍ lo̍ŋ āā, 

32‘Ya̍ cho̍ Mɛ̄lɛ̄ka̍ E̍bīlāha᷅m, a̍ Āa̍se̍, a̍ Che̍kɔ̍pū a̍ pi̍ɛ̍ī yo̍ ni̍. Le̍la̍ŋ, Mɛ̄lɛ̄ka̍ ō cho̍ 
Mɛ̍lɛ̄ka̍ ŋ̄wāŋ vīlɛ̍i̍ le̍. Wānāa̍ cho̍ yōōmū wa̍, Mɛ̄lɛ̄ka̍ ndāa̍ o̍ cho̍ ni̍.’ ” 

33Mɛ̄ɛ̍ fāŋgāa̍ tūēī nyɛ̄ Chi̍i̍sū pɛ̍ɛ̍ku̍ wāŋnda̍ wo̍ mi̍ kɔ̄ndɔ̄fi̍llo̍ bīī nda̍. 

Sāwa̍ hio̍̍ū sāwāla̍ŋ kpo̍u̍ wo̍ 
(Ma̍kī 12:28-34; Lu̍kū 10:25-28) 

34O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ tūɛ̄ī māā mɛ̄ɛ̍ Chi̍i̍sū mu̍li̍ nyūnā Sādūsi̍īya̍ 
nyūna̍ ndu̍ wo̍, ba̍kō bɛ̍ɛ̍ ā nɔ̄la̍ lɛ̍ mā sōō nyɛ̄ o̍ nyɛ̄ nāa̍ ndu̍ chu̍a̍ le̍. Tūēīyɔ̄ɔ̍ 
le̍nde̍, mi̍ Fālīsi̍īya̍ ha̍ā ā pūm ā lō o̍ ko̍ŋ ma̍ chūūŋgi̍āŋ na̍a̍ pi᷅lɛ̍. 

35Ō pīlɛ̍ wa̍ nda̍ tɛ̄ɛ̄ŋ, nda̍ wa̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ni̍. 
Mbo̍ kīndī le̍ Chi̍i̍sū yāŋɔ̄ɔ̄le̍ŋ yēŋndo̍ a̍ nyūnāa̍. 

36Mbo̍ nyūnā Chi̍i̍sū āā, “Ti̍chā, o̍ sāwāla̍ Mɛ̄lɛ̄ka̍la̍ŋ ni᷄ŋ ki̍nɛ̍i̍, ɔ̍ɔ̄ sāwa̍ hi̍o̍ū kpo̍u̍ 
wo̍?” 

37Mi̍ Chi̍i̍sū di̍mūl ndu̍ āā, “Sāwa̍ hi̍o̍ū kpo̍u̍ wo̍ cho̍ ni̍ āā, ‘Ka̍a̍la̍ Ma̍sānɔ̄ɔ̍ o̍ cho̍ 
Mɛ̄lɛ̄ka̍ ŋ̄ pīɛ̄īyo̍ wo̍ nyɛ̄ kɛ̄ndɛ̄ kɛ̍ndɛ̍ī. Ka̍a̍la̍ ndu̍ a̍ kɔ̄l nūmndo̍ kpo̍u̍, ndu̍yɛ̍, mā 
wa̍ yīya᷄ŋndo̍ a̍ ndu̍ o̍kɔ̄ɔ̄ te̍le̍ŋ o̍ te̍le̍ŋ fe̍e̍.’ 

38Sāwa̍ tāso̍o̍ o̍ hi̍o̍ū la᷅ŋ kpe̍de̍ wo̍ ndu̍ cho̍ ko̍ŋ ni̍. 

39Sāwāa̍ dīi̍ŋ ndɔ̄ɔ̍ chō māchūāā mɛ̄ɛ̍ ō tāso̍o̍ chō yɛ̍. Ndu̍ cho̍ ni̍ māā lā kāāla̍ 
wa̍nāā nya̍ chīɛ̄ɛ̄li̍āŋ nda̍ mɛ̄ɛ̍ nya̍ kāāla̍ nya̍ pi̍la̍ yɛ̍. 

40Sāwāla̍ Mɛ̄lɛ̄ka̍ ke̍ Mūu̍sē la̍ŋ kpo̍u̍, a̍ sɔ̄ɔ̍ŋ wānāa̍ su̍a̍ā le̍ Mɛ̄lɛ̄ka̍ wa̍ ā dīmu̍l 
wāŋnda̍ wo̍ŋ, o̍ sāwāla̍ ti̍ɔ̍ɔ̍ŋnda̍ŋ nda᷅ŋ ni᷄ŋ la̍ fūla̍ ni̍.” 

Nyūnāa̍ a̍ Kil̍it̍ī o̍kɔɔ̄ ̄
(Ma̍kī 12:35-37; Lu̍kū 20:41-44) 

41Mɛ̄ɛ̍ ku̍ndā Fālīsi̍īya̍ ā pūm ā chūūŋgi̍āŋ, mi̍ Chi̍i̍sū nyu̍nā nda̍ āā, 

42“O̍ yīya᷄ŋ nyāa̍ ni᷄ŋ, o̍ pūlāle̍ nɛ̄ɛ̍nɛ̍ cho̍o̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō 
chō vīōmɔ̄ɔ̄ le̍ wāŋnda̍ pīŋīo̍o̍ wo̍, ō fūla̍ yɛ̄?” Ma̍ mūlī āā, “O̍ pūlāle̍ Māsāa̍ 
Dēēve̍le̍ŋ chōo̍ o̍ fu̍la̍ ni̍.” 

43Mbo̍ nyūnā nda̍ āā, “Kɛ̍, vɛ᷅ ni᷅ŋ mɛ̄ɛ̍ Nyi̍na̍ Mɛ̄lɛ̄ka̍a̍ tōl Dēēve̍ kɔ̄ɔ̄lī mbo̍ vēēlū 
ndu̍ māā, Māsānɔ̍ɔ̍ Mɛ̄lɛ̄ka̍?” Mi̍ Dēēve̍ di̍mī āā, 

44“Māsānɔ̄ɔ̍ Mɛ̄lɛ̄ka̍ dīmu̍l Māsānɔ̍ nūu̍ āā, Cha̍l na̍nu᷄ŋ o̍ fo̍ndāŋ lēbīɔ̍ɔ̍ o̍ bā nī 
kɛ̍ndɔ̄ɔ̍ chōo̍, mbō lo̍ o̍ ko̍ŋ mī to̍sa̍ mā nɛ̍i̍ ya̍a̍mɔ̍ɔ̍wa̍a̍ nu̍mnda̍ a̍ bɛ̄ŋgu̍. 

45Tē Dēēve̍ pi̍la̍ ve̍e̍lu̍ pɛ̍ wa᷅ŋndo̍ ho̍ō āā, Māsānɔ̄ɔ̍, vɛ̄ɛ̍nɛ̍ wānā ko̍ŋ ō sīmnūŋ yɛ̍ 
vɛ̄lɛ̄ po̍ Dēēvi̍o̍o̍?” 

46Kɛ̍, wānā bɛ̍ɛ̍ nɔ̍la̍ mbō mūlu̍l ndu̍ ba̍kō le̍. Ndu̍yɛ̍, chɔ̍ŋ a̍ bōōndi̍i̍ ke̍ŋ, wānā o̍ 
wānā o̍ nyu̍na̍ lɛ̍ ndu̍ nyūnā o̍ nyūnā chēle̍ŋ te̍. 

Māa̍ti̍u̍ 23 

Chii̍s̍ū sil̍a̍ a̍ wānāa̍ pɛɛ̍k̍ū wa᷅ŋnda̍ sāwāla̍ŋ nda̍ a̍ ku̍ndā Fālīsii̍̄ya̍ o̍kɔɔ̄ ̄
(Ma̍kī 12:38-39; Lu̍kū 11:43, 46; 20:45, 46) 

1O̍ ko̍ŋ kɔ̍ɔ̍lī, mi̍ Chi̍i̍sū su̍a̍ā nāa̍ fāŋgā bɛ̍ndōo̍ chūā hɔ̄lāā tūlu̍ a̍ bu̍ɛ̍i̍yāā ndūa̍a̍. 
Mbo̍ dīmī āā, 

2“Wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ ku̍ndā Fālīsi̍īya̍ nda̍ nɔ̍ le̍ 
sāwāla̍ Mɛ̄lɛ̄ka̍ ke̍ Mūu̍sē la̍ŋ tɛ̄ɛ̄sīa̍a̍ ni̍. 

3Le̍la̍ŋ, lā tūe̍i̍ nda̍ dīōm. Ndu̍yɛ̍, lā tōsa̍ nyɛ᷅ o̍ nyɛ̄ nda̍ dīmu̍l nya̍. Kɛ̍, lā chu̍ā 
ka̍ālā ndāla̍ŋ te̍. Kāni̍, sɔ̄ɔ̍ŋ nda̍ dīmūl chāāŋnda̍ māā ā tōsa̍ wo̍ŋ, nda̍ pi̍la̍ chɛ᷅l le̍ 
mu̍ŋ tōsāa̍ le̍. 

4Tē ā bīī pɛ̍, ā tōōsi̍a̍a̍ wōlɔ̄ɔ̄lā lūsu̍lɛ̍i̍la̍ŋ ā hāndu̍ chāāŋnda̍ o̍ lēbōl. Kɛ̍ bāa̍ bɛ̍ɛ̍, 
nda̍ pi̍la̍ ā ye̍ē le̍ nda̍ la̍ŋ mālā le̍. 

5Nyɛ̄ o̍ nyɛ̄ nda̍ tōsa̍ le̍ wāŋnda̍ chɔ̄mndo̍ ko̍ni̍ māā ā chō bɔ̄ɔ̍ wa̍nāā pīɛ̄īyāā 
Mɛ̄lɛ̄ka̍. Nyɛ̄lā wāŋnda̍ lāndūŋ a̍ dīo̍m Mɛ̄lɛ̄ka̍a̍ ō pōōnyīāā lēchōo̍ la̍ŋ, tē ā chē 
la̍ nda̍la̍ŋ pɛ̍, tōsāa̍ la̍ŋ lā bɛ̄ndū bɛ̍ndū fo̍o̍dōō le̍ chɔ̄mnɔ᷄ŋndo̍. Ma̍ bɛ̄ndi̍ mīsāla̍ŋ 
o̍ nyɛ̄lā nda̍ wōūnūŋ nda̍ŋ lɔ᷅ndɔ̍ bɛ̍ndū, le̍ mī wāŋnda̍ sīna̍ māā ā chō wānāā 
pīɛ̄īyāā Mɛ̄lɛ̄ka̍ā bɛ̄ndū. 

6O̍ bɔ̄ŋa᷅ŋnda̍ŋ bɛ̍ɛ̍ ā kūɛ̄ pɛ̍, o̍ kpe̍ŋgbe̍i̍la̍ tāse̍la̍ŋ nda̍ hɛ̄nāŋ cha̍lle̍ ni̍. O̍ tōŋgōla̍ 
Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ bɛ̍ɛ̍ ā kūɛ̄ pɛ̍, o̍ kpe̍ŋgbe̍i̍la̍ hi̍a̍ū la᷅ŋ kpo̍u̍ na̍ŋɔ̄ɔ̄ la̍ŋ 
nda̍ hɛ̄nāŋ cha̍lle̍ ni̍. 

7Ā hɛ̄nāŋ tē wāŋnda̍ wa̍ nda̍ yīlɔ̄ɔ̍ o̍ lɔ̍ɔ̍la̍ŋ ni᷄ŋ fāŋgāa̍ o̍ hɔ̄l pɛ̍, ā sūŋgu᷄ŋ mɔ̍si̍lta̍ŋ 
o̍ lēbōl. Ndu̍yɛ̍ o̍ ko̍ŋ kɔ̍ɔ̍lī, ā yēēmā mī wāŋnda̍ wa̍ nda̍ vēēlōo̍ āā, wānāā 
bɛ̄ndūa̍a̍. 

8-10Nya̍ kpo̍u̍, nyɔ̄ɔ̍ ō pīlɛ̍ kpe̍ nya̍ chō Mɛ̄lɛ̄ka̍ o̍ hɔ̄l ni̍. Le̍la̍ŋ, lā chɛ᷅l mā vēēlu̍ 
nya̍ wānāā bɛ̄ndūa̍a̍ la̍ŋ te̍. Ndu̍yɛ̍, lā ve̍e̍lū wānā o̍ wānā nya̍ tɛ̄ɛ̄ŋ chi̍e̍ēŋ na̍nu᷄ŋ 
āā, ‘Fi̍nyā nāa̍,’ kɛ̄lɛ̄ŋgāā, ‘Ma̍sānɔ̄ nāa̍,’ le̍. Chāa̍ŋāā nāa̍ la̍ŋ nya̍ nɔ̄ ni̍ mī lā vēēla᷅ŋ. 
Kāni̍ fo̍ndōle̍, wānā bɛ̍ndu̍ pɛ̍ɛ̍kū nya̍ wo̍ ō pīlɛ̍ kpe̍ nya̍ nɔ̄ ni̍. Ndu̍yɛ̍, Fi̍nyāa̍ ō 
pīlɛ̍ kpe̍ nya̍ nɔ̄ ni̍, ndu̍ cho̍ Mɛ̄lɛ̄ka̍ Fi̍nyā nyā o̍ cho̍ ɛ̄chɛ̍nɛ̄ wo̍ ni̍. Ndu̍yɛ̍, o̍ ko̍ŋ 
kɔ̍ɔ̍lī, Māsānɔ̄ɔ̍ ō pīlɛ̍ nya̍ nɔ̄ ni̍, ndu̍ yɔ̍nūŋ māā Ki̍li̍tī ni̍, wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍. 

11Wāna̍ hi̍o̍ū kpo̍u̍ nya̍ tɛ̄ɛ̄ŋ ndo̍, ō wa̍ bu̍ɛ̍īyo̍ le̍ nya̍. 

12Kāni̍, wānā o̍ wāna̍ he̍e̍lu̍ ndu̍ pi̍la̍ pɛ̍, Mɛ̄lɛ̄ka̍ tūsi̍ ndu̍ tōōlō. Kɛ̍, wānā o̍ wāna̍ 
tu̍si̍ ndu̍ pi̍la̍ tōōlō pɛ̍, Mɛ̄lɛ̄ka̍ hēēlu̍ ndu̍.” 

Chii̍s̍ū pɛɛ̍s̍a̍ wānāa̍ nɔ ̍sōndō yēēlɛi̍y̍o̍ wa̍ 
(Ma̍kī 12:40; Lu̍kū 11:39-42, 44, 52; 20:47) 

13Mi̍ Chi̍i̍sū hi̍a̍ū lāchī a̍ sūɛ̍i̍ āā, “Nyɛ̄ nɛ̄īyāa̍ chō le̍ nya̍ wānāa̍ pɛ̍ɛ̍kū wa᷅ŋnda̍ 
sāwāla̍ Mɛ̄lɛ̄ka̍la̍ŋ nda̍, a̍ nya̍ ku̍ndā Fālīsi̍īya̍. Lā chō wānāā sōndō yēēlɛ̍i̍ya̍a̍ 
bɛ̍ndū. Mī lā hēu̍ chāāŋnda̍ nɛ̄īyo̍ māā Mɛ̄lɛ̄ka̍ wa᷅ nda̍ chōo̍ Ma̍sāa̍ le̍. Nya̍ chɛ᷅l 
mī Mɛ̄lɛ̄ka̍ wa̍ nya̍ chōo̍ Ma̍sāa̍ le̍. Ndu̍yɛ̍, chāāŋāa̍ cho̍ kīndīo̍o̍ le̍ mī Mɛ̄lɛ̄ka̍ wa̍ 

nda̍ chōo̍ Ma̍sāa̍ wa̍, mī lā hēū nda̍ nɛ̄īyo̍. [14Nyɛ̄ nɛ̄īyāa̍ chō le̍ nya̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ nya̍ ku̍ndā Fālīsi̍īya̍. Lā chō wānāā sōndō 
yēēlɛ̍i̍ya̍a̍ bɛ̍ndū. Wāŋ lāāndūāā pīāāndāā ndāa̍ wū wa̍, nyɛ̄m nda᷄ŋ dīo̍o̍. O̍ ko̍ŋ 
kɔ̍ɔ̍lī, lā chɛ᷄ŋ pɛ̍, lā tōl pīɛ̄īlē vīlɛ̄ī vīlɛ̄īle̍ŋ o̍ Mɛ̄lɛ̄ka̍ lo̍ le̍ chɔ̄mnɔ᷄ŋndo̍ wāŋnda̍ o̍ 
hɔ̄l. Kɛ̍ ndu̍yɛ̍, nya̍ hi̍a̍ū ni̍ŋ nyɛ̍ pālāa̍ sɔ̄lā a̍ wānā o̍ wānā.] 

15“Nyɛ̄ nɛ̄īyāa̍ chō le̍ nya̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ nya̍ 
ku̍ndā Fālīsi̍īya̍. Lā chō wānāā sōndō yēēlɛ̍i̍ya̍a̍ bɛ̍ndū. Mī lā kūɛ̄ bā o̍ bā fe̍e̍, le̍ 
wāŋndo̍ ō pīlɛ̍ kpe̍ kɔ᷅llo̍ mūlīo̍o̍ le̍ mbō pīɛ̍i̍ Mɛ̄lɛ̄ka̍ mɛ̄ɛ̍ nya̍ pīɛ̄ī Mɛ̍lɛ̄ka̍ yɛ̍. Kɛ̍ 
ndu̍yɛ̍, o̍ ko̍ŋ kɔ̍ɔ̍lī, tē lā mūli̍ ndu̍ pɛ̍, lā tōsa̍ ndu̍ bɛ̍ɛ̍ ō hu᷄ŋ si̍mnu᷄ŋ wa̍nā ku̍a̍ā o̍ 
fo̍ndāŋ nyɛ̄ pālāa̍ nāa̍ Mɛ̄lɛ̄ka̍ dūāū wa̍nāā yɔ̄ŋ wɔ̄ɔ̍ŋnda̍ wa̍, mɛ̄ɛ̍ nya̍ pi̍la̍ chō 
hūnɔ̄ɔ̄ lākɔ̄ lo̍ŋ yɛ̍. 

16“Nyɛ̄ nɛ̄īyāa̍ chō le̍ nya̍. Lā chō ko̍ māā wānāā sūmɛ̍i̍ya̍ a̍ ki̍ndī le̍ chāāŋāā ndāā 
wa̍nāā sūmɛ̍i̍ya̍ tīnda̍a̍ sēēlāl lo̍ wa̍. Nya̍ di̍mi̍ ni̍ āā, ‘Ā yɔ᷄ŋ bɛ̍ɛ̍ mī wāŋndo̍ ō chu̍a̍ 
bu̍ŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ o̍ chīɛ̍i̍ Mɛ̄lɛ̄ka̍a̍, māā mbō tōsa̍ bɛ̍ɛ̍ su̍ɛ̍i̍ o̍ chu̍a̍ 
ke̍ŋ bu̍ŋgɛ̄i̍ le̍ tōsāa̍ ve̍ le̍ ō ve᷅ i̍sɔ̍ɔ̍ le̍.’ Kɛ̍ ndu̍yɛ̍, mi̍ lā dīmī āā, ‘Tē wāŋndo̍ chu̍a̍ 
būŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ o̍ nyɛ᷄m cho̍ o̍ chīɛ̍i̍ Mɛ̄lɛ̄ka̍a̍ ni᷄ŋ ma̍ tōōsīāā mu̍ŋ 
a̍ ko̍o̍līi̍yo̍ŋ ndo̍ŋ pɛ̍, māā, ō chō kūēē mɛ̄ɛ̍ mbō tōsa̍ sūɛ̍i̍ o̍ chu̍a̍ ke̍ŋ bu̍ŋgɛ̄i̍ le̍ 
tōsāa̍ ve̍.’ 

17Lā chō dīɔ̄māā sūmɛ̍i̍ya̍a̍ bɛ̍ndū. Chīɛ̍i̍ Mɛ̄lɛ̄ka̍a̍ a̍ nyɛ᷄m cho̍ o̍ chīɛ̍i̍ Mɛ̄lɛ̄ka̍a̍ ni᷄ŋ 
mi̍ ŋ̄ wā ŋ̄ tōōsīāā a̍ ko̍o̍līi̍yo̍ŋ ndo̍ŋ, o̍ kūɛ̍ɛ̍nɛ̍ hi̍o̍ū yɛ̄? Ndu̍yɛ̍, māā chīɛ̍i̍ Mɛ̄lɛ̄ka̍a̍, 
ndu̍ si̍i̍ŋgu̍u̍ nyɛ̄m mu᷅ŋ nyɛ᷄m cho̍ ŋ̄ yɔ̄ŋga᷄ŋ le̍ Mɛ̄lɛ̄ka̍ wo̍ŋ ni̍. 

18Mi̍ lā dīmī vɛ̄lɛ̄ āā, ‘Ā yɔ᷄ŋ bɛ̍ɛ̍ mī wāŋndo̍ chu̍a̍ bu̍ŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ 
o̍ ma̍āŋ nda̍ sōlī sa̍lāa̍ wo̍, māā mbō tōsa̍ bɛ̍ɛ̍ su̍ɛ̍i̍ o̍ chu̍a̍ ke̍ŋ bu̍ŋgɛ̄i̍ le̍ tōsāa̍ ve̍ 
le̍, ō ve᷅ i̍sɔ̍ɔ̍ le̍.’ Kɛ̍, mi̍ lā dīmī āā, ‘Tē wāŋndo̍ chu̍a̍ pɛ̍ bu̍ŋgɛ̄i̍, o̍ ko̍ŋ kɔ̍ɔ̍lī, mbō 
mēna̍ŋ o̍ sa̍lā nda̍ hāndū o̍ ma̍āŋndo̍ chōo̍ wo̍ pɛ̍, māā ō chō kūēē mɛ̄ɛ̍ mbō tōsa̍ 
nyɛ̄ o̍ chu̍a̍ ko̍ŋ bu̍ŋgɛ̄i̍ yo̍.’ 

19Lā chō wānāā sūmɛ̍i̍ya̍a̍ bɛ̍ndū. Ma̍āŋ nda̍ sōlī sa̍lāa̍ wo̍ a̍ sa̍lā nda̍ hāndū o̍ 
ma̍āŋ kōŋ chōo̍ wo̍, o̍ kūɛ̍ɛ̍nɛ̍ hi̍o̍ū yɛ̄? Ndu̍yɛ̍, māā ma̍āŋ nda̍ sōlī sa̍lāa̍ wo̍ ndu̍ 
si̍i̍ŋgu̍u̍ sa̍lā kōŋ sa̍la̍ cho̍ ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍ ni̍. 

20Le̍la̍ŋ tē wāŋndo̍ chu̍a̍ būŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ o̍ ma̍āŋ nda̍ sōlī sa̍lāa̍ 
wo̍ pɛ̍, mɛ̄ɛ̍ ō chīi̍ mēna᷄ŋ o̍ ma̍āŋ kōŋ a̍ sa̍la̍ cho̍ lēchōo̍ wo̍ fa̍ū. 

21Ndu̍yɛ̍, tē wāŋndo̍ chu̍a̍ būŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ o̍ chīɛ̍i̍ Mɛ̄lɛ̄ka̍a̍ pɛ̍, 
mɛ̄ɛ̍ ō chīi̍ mēna᷄ŋ o̍ chīɛ̍i̍ Mɛ̄lɛ̄ka̍a̍ a̍ Mɛ̄lɛ̄ka̍ pi̍la̍ o̍ cho̍ o̍ chīɛ̄ī kālāa̍ ni᷄ŋ ndo̍. 

22Ndu̍yɛ̍ vɛ̍lɛ̄, tē wāŋndo̍ chu̍a̍ būŋgɛ̄i̍, o̍ ko̍ŋ kɔ̍ɔ̍lī, mbō mēna̍ŋ o̍ fo̍nda᷄ŋ Mɛ̄lɛ̄ka̍a̍ 
pɛ̍, mɛ̄ɛ̍ ō chīi̍ mēna᷄ŋ o̍ kpe̍ŋgbe̍i̍ lēmāsa̍ Mɛ̄lɛ̄ka̍a̍ a̍ Mɛ̄lɛ̄ka̍ pi̍la̍ o̍ cha̍l o̍ kpe̍ŋgbe̍i̍ 
ka̍lāa̍ chōo̍ wo̍. 

23“Nyɛ̄ nɛ̄īyāa̍ chō le̍ nya̍, nya̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ nya̍ 
ku̍ndā Fālīsi̍īya̍. Lā chō wānāā sōndō yēēlɛ̍i̍ya̍a̍ bɛ̍ndū. Kāni̍, mī lā tōsa̍ mɛ̄ɛ̍ o̍ 
cho̍ o̍ ka̍ā nyāa̍ ni᷄ŋ yɛ̍. Ā yɔ᷄ŋ bɛ̍ɛ̍ āā nyɛ̄m ta̍a̍ni̍ŋ nya̍ dūāū o̍ nyɛ̄ dīa̍a̍ wo̍ŋ, mɛ̄ɛ̍ 
mi̍ŋtī, a̍ di̍īl, a̍ ki̍u̍mīŋ, ŋ̍ cho̍ nu̍a̍ā yɛ̍, tē lā sɔ̄la̍ mu̍ŋ pɛ̍, lā yɔ̄ŋgu̍ ta̍la̍ma̍ Mɛ̄lɛ̄ka̍a̍ 
mɛ̄ɛ̍ sāwāla̍ Mɛ̄lɛ̄ka̍la̍ŋ lā dīmi̍ yɛ̍. Kɛ̍ ndu̍yɛ̍, sɔ̄ɔ̍ŋ le̍bo᷅l kpe̍e̍kpe̍i̍ sāwāla̍ ka̍lāla̍ŋ 
lā pɛ̄ɛ̄ku̍ māā wāŋnda̍ tōsa̍ wo̍ŋ, mī lā kpēēŋā mu̍ŋ i̍kɛ̍i̍. Mu̍ŋ cho̍ ni̍, a̍ ve᷅ wa᷅na̍ 
lāka̍fā le̍, mā wa̍ wāna̍ īnyīɛ̍ɛ̍, a̍ wāa̍ wānā sa̍kpō. Lā nɔ̄ mī lā tōsa̍ sɔ̄ɔ̍ŋ le̍bo̍llo̍ŋ 
mu᷅ŋ. O̍ ko̍ŋ kɔ̍ɔ̍lī ni᷅ŋ, mī lā tōsa̍ sɔ̄ɔ̍ŋ ŋ̄ pīlɔ᷅ŋ. 

24Lā chō ko̍ māā wānāā sūmɛ̍i̍ya̍ a̍ ki̍ndī le̍ chāāŋāā ndāā wa̍nāā sūmɛ̍i̍ya̍ 
tīnda̍la̍ŋ sēēlāl lo̍ wa̍. Mī lā mānda̍ŋ a̍ sāwāla̍ pɔ᷅m pɔ̍mbɔ̄la̍ŋ chūa̍a̍ a̍ nyɛ̄ dīa̍a̍ 
o̍kɔ̄ɔ̄. Nyāā pɔ̄mbūa̍a̍ ō pīlɛ̍ bɛ̍ɛ̍ de̍l o̍ nyɛ̄ nya̍ chō kōlɔ̄ɔ̍ wo̍ ni᷄ŋ pɛ̍, sōlīo̍o̍ nya̍ sōlī 
po̍ ni̍. Kɛ̍ ndu̍yɛ̍, mɛ̄ɛ̍ nyɔ̍mi̍ɔ̍ɔ̍ chō nu̍a̍ā yɛ̍ mī lā mēl ko̍ŋ. 

25“Nyɛ̄ nɛ̄īyāa̍ chō le̍ nya̍, nya̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ nya̍ 
ku̍ndā Fālīsi̍īya̍. Lā chō wānāā sōndō yēēlɛ̍i̍ya̍a̍ bɛ̍ndū. Tāālāla̍ nya̍ kōl le̍ni̍ŋ 
nda̍ŋ, a̍ hɛ̄ŋgɛ̍i̍la̍ nya̍ dīā nyɛ̍ dīa̍a̍ la̍ŋ, mī lā tūe̍i̍ la̍ŋ tūēī pūm o̍ kɔ̄ɔ̍. Kɛ̍ ndu̍yɛ̍, 
tāālāla̍ la̍ŋ a̍ hɛ̄ŋgɛ̍i̍la̍ la̍ŋ, lēni᷄ŋ ko̍ni̍ nya̍ dīā nyɛ᷅m nya̍ pōōndīāā wa᷅ŋnda̍ o̍ lābā 
wo̍ŋ ni̍, a̍ nyɛ̄m nya̍ sɔ̄lā o̍ hɔ̄ltē bɛ̄ndūle̍ŋ ni᷄ŋ ndo̍ŋ. 

26A̍ a̍a̍ nya̍ Fālīsi̍īyāā sūmɛ̍i̍ya̍ ha̍ā. Lā tōsa̍ wɔ̍ fɛ̍lɛ̍ŋ mī nyɛ᷄m cho̍ o̍ tāālāa̍ ni᷄ŋ 
ndo̍ŋ ŋ̄ wa̍ nyɛ̄m dīāndāā. O̍ ko̍ŋ, tāālā ka̍lāa̍ nɔ̄lā mbō dēndū o̍ kɔ̄ɔ̍. 

27“Nya̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ nya̍ ku̍ndā Fālīsi̍īya̍, nyɛ̄ 
nɛ̄īyāa̍ chō le̍ nya̍. Lā chō wānāā sōndō yēēlɛ̍i̍ya̍a̍ bɛ̄ndū. Lā chō māchūāā mɛ̄ɛ̍ 
sɛ̄īla̍ nda̍ kūmbū wa᷅ŋ vīlɛ̍i̍ya̍ la̍ŋ lā chō yɛ̍, lā nda̍ sūū pɔ̍u̍ hu̍mbōo̍ la̍ŋ. Lā kɛ̄ndɛ̄ 
o̍ kɔ̄ɔ̍, kɛ̍ lēni᷄ŋ pāālā wāŋ vīlɛ̍i̍ya̍ a̍ nyɛ̄m tūmu̍lɛ̍i̍yo̍ŋ kpo̍so̍ŋ. 

28Le̍nde̍ ko̍ni̍ nya̍ chō ni̍. Mī lā chɔ᷄m wāŋndā chīe̍e̍ya̍ o̍ hɔ̄l māā lā chō wānāā 
kɛ̄ndɛ̄. Kɛ̍ ndu̍yɛ̍, mɛ̄ɛ̄māā sōndō yēēlɛ̍i̍yo̍ ko̍ni̍ nya̍ nɔ̄ ni̍, kɔ̄ltā nyāla̍ŋ lā chōnu᷄ŋ 
la̍ pi̍a̍ā cha̍ a̍ kɔ̄l vēsɛ̍i̍yo̍.” 

Chii̍s̍ū dim̍i ̍a̍ mɛɛ̄ ̍Mɛl̄ɛk̄a̍ tūsī niŋ̍ wa᷅ŋnda̍ ha̍ā nyɛ ̄pālāa̍ chōo̍ yɛ ̍
(Lu̍kū 11:47-51) 

29Mi̍ Chi̍i̍sū di̍mī āā, “Nyɛ̄ nɛ̄īyāa̍ chō le̍ nya̍, nya̍ wānāa̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ nda̍, a̍ nya̍ ku̍ndā Fālīsi̍īya̍. Lā chō wānāā sōndō yēēlɛ̍i̍ya̍a̍ bɛ̍ndū. 
Wānāā nda̍ a̍a̍ su̍a̍ā le̍ Mɛ̄lɛ̄ka̍ sīndɛ̄ wa̍, a̍ wānāā sa̍kpūa̍a̍, mī lā chɔ̄ū sɛ̄īla̍ 
ndāla̍ŋ, ndu̍yɛ̍ mī lā bɛ̄ɛ̄ndi̍a̍a̍ la̍ŋ nyɛ̄ kɛ̄ndɛ̍ī. 

30Ndu̍yɛ̍, lā dīmi̍ māā tē nya̍ a̍a̍ wa̍ te̍le̍ŋ fi̍nyāā nāā ma̍māa̍ ā wa̍ sīndɛ̄ wo̍ pɛ̍, 
māā lā ve̍ to̍sā mɛ̄ɛ̍ nda̍ tōsa̍ ma̍ dīī wānāa̍ su̍a̍ā le̍ Mɛ̄lɛ̄ka̍ wa̍ yɛ̍ le̍. 

31Mɛ̄ɛ̍ o̍ dīōmnda̍ŋ nda᷅ŋ ni᷄ŋ, lā sɔ̄lɔ̍la̍ŋ māā wānāa̍ nda̍ a̍a̍ di̍ū ka̍ŋ wa̍nāa̍ su̍a̍ā 
le̍ Mɛ̄lɛ̄ka̍ wa̍ māā o̍ pūlālē ndāle̍ŋ chōo̍ nya̍ fūla̍ ni̍. 

32Mɛ̄ɛ̍ i̍ cho̍ yɛ̄ le̍nde̍ yɛ̍, mɛ̄ɛ̍ lā sīo̍u̍ ni̍ko̍ wa̍li̍ fi̍nyāā nyāā ma̍māa̍ kāndu̍ wo̍ 
lēbōl sōlī. 

33Lā wɔ̄u̍. Lā chō kɛ̄ūwāā bɛ̄ndū. Ndu̍yɛ̍, lā nɔ᷅ o̍ kɔ̄l kpo̍so̍ŋ māā kɔ̄la̍ŋ o̍ nyɛ̄ 
nɛ̄īyāā fɛ̍ɛ̍ŋ fɛ̍ɛ̍ŋndo̍ ni᷄ŋ o̍ bi̍ndū ni̍ŋ nya̍ le̍. 

34Le̍la̍ŋ, mī di̍mu̍l nya̍, I̍ cho̍ wānāa̍ su̍a̍ā le̍ Mɛ̄lɛ̄ka̍ wa̍ vīōmɔ̄ɔ̄ nāa̍ nya̍ chūā a̍ 
wānāa̍ si̍nā nyɛ᷅ Mɛ̄lɛ̄ka̍ dīmi̍ wo̍ wa̍, a̍ wānāa̍ pɛ̍ɛ̍kū wa᷅ŋnda̍ a̍ nɛ̄i̍ Mɛ̄lɛ̄ka̍a̍ o̍kɔ̄ɔ̄ 
wa̍. Ndu̍yɛ̍, lā chō ā pūm dīyɔ̄ɔ̄ o̍ yɔ̄m sīŋgāfīlāa̍ chōo̍ mī lā lɔ̄ɔ̄ ā pūm o̍ chīɛ̄īlā 
nyāla̍ pi̍ɛ̍i̍yāā Mɛ̄lɛ̄ka̍ la̍ŋ ni᷄ŋ. O̍ ko̍ŋ kɔ̍ɔ̍lī, mī lā tīsa̍ nda̍ tōūwɔ̄ɔ̍ o̍ chi̍o̍o̍ŋ, mī lā 
tūsī nda̍ nyɛ̄ pālāa̍ chōo̍. 

35Vīōmɔ̄ɔ̄ ya̍ I̍ cho̍ wāŋnda̍ ha̍ā nāa̍ nya̍ chūā wo̍, le̍ hāli̍ kpe̍ŋ mī Mɛ̄lɛ̄ka̍ tūsi̍ nya̍ 
nyɛ̄ pālāa̍ chōo̍. Kāni̍ fu̍u̍le̍, le̍ wānāā sa̍kpūa̍a̍ kpo̍u̍ ā nya̍ Chu̍ūwa̍ dīu̍ wa̍, chɔ̍ŋ 
a̍ pīɔ̍m wānā sa̍kpōo̍ E̍bɛ̄ɛ̄l, mbo̍ kūā le̍nde̍ a̍ pīɔ̍m Sɛ̄kāla̍yā wo̍, po̍ Bɛ̄lu̍a̍kā wo̍, 
ō nya̍ Chu̍ūwa̍ dīī o̍ chīɛ̍i̍ Mɛ̄lɛ̄ka̍a̍ tɛ̄ɛ̄ŋ a̍ ma̍āŋ nda̍ sōlī sa̍lāa̍ wo̍ wo̍. 

36Mī di̍mu̍l nya̍, Mɛ̄lɛ̄ka̍ chō wānāa̍ cho̍ yōōmū o̍ pālɛ̍i̍ he̍ī ni᷄ŋ nda̍ nyɛ̄ pālāa̍ tūsī 
chōo̍ le̍ wānāā nda̍ dīu̍ ha̍ā wa̍.” 

Nyɛ ̄Chii̍s̍ū dim̍i ̍a̍ Chūlu̍sɛl̄ɛm̄ o̍kɔɔ̄ ̄wo̍ 
(Lu̍kū 13:34, 35) 

37Mi̍ Chi̍i̍sū hi̍a̍ū lāchī a̍ sūɛ̍i̍ āā, “A̍ a̍a̍ nya̍ wāŋnda̍ Chūlu̍sɛ̄lɛ̄m, te̍le̍ŋ o̍ te̍le̍ŋ, tē 
Mɛ̄lɛ̄ka̍ vēm wānāa̍ su̍a̍ā le̍ ndu̍ wa̍ nāa̍ nya̍ chūā pɛ̍, lā dīu̍ nda̍. Ndu̍yɛ̍, mī lā vīi̍ 
wānāā o̍ vi̍ām nāa̍ nya̍ chūā a̍ yōōŋgū ndɔ̄ɔ̍ wa̍ a̍ pōūta̍ŋ mī lā dīu̍ nda̍. Yēēmɛ̍i̍ 
wa̍ ya̍ te̍le̍ŋnda̍ ka̍ ka̍, le̍ mī ya̍ i̍i̍ chu̍u̍ŋgi̍a̍a̍ nya̍ kpo̍u̍ ya̍ o̍ ībūŋ, mɛ̄ɛ̍ sɔ̄ɔ̍ ko̍msa̍a̍ 
chūūŋgīāā chu̍a̍u̍wāā ndūa̍a̍ o̍ kūmba᷅ŋndā ndɔ̄la̍ŋ bɛ̄ŋgu̍ yɛ̍. Kɛ̍, lā chɛ᷄l te̍. 

38Le̍la̍ŋ, lā kɛ̄si̍ŋ o̍ lākɔ̄l māā Mɛ̄lɛ̄ka̍ chō hūnɔ̄ɔ̄ chi̍e̍e̍ nyāa̍ bāa̍ fāŋā chōo̍ mbō 
pīɔ̍l. 

39Ndu̍yɛ̍, mī di̍mu̍l nya̍, chɔ̍ŋ a̍ bōōnde̍i̍ he̍ī lā chi᷅ lɛ̍ ni̍ŋ ya̍ le̍ ha̍a̍a̍, mɛ̄ɛ̍ mbō lo̍ o̍ 
ko̍ŋ mī te̍le̍ŋ fu̍u̍lu̍u̍. Te̍le̍ŋ ko̍ŋ nya̍ dīmī ni̍ŋ ni̍ āā, ‘Nu᷄m hi᷅ŋ ho̍ō sɔ̍ŋgɔ̍ Māsānɔ̄ɔ̍ 
Mɛ̄lɛ̄ka̍a̍ wo̍, Mɛ̄lɛ̄ka̍ dɔ̄ū nu̍m sa̍lā bɔ̄ɔ̍.’ ” 

Māa̍ti̍u̍ 24 

Chii̍s̍ū so̍ō a̍ chīɛī̄ Chu̍ūwa̍ sōlī sa̍lāa̍ wo̍ pīɔl̄lo̍ o̍kɔɔ̄ ̄
(Ma̍kī 13:1-2; Lu̍kū 21:5, 6) 

1Mɛ̄ɛ̍ Chi̍i̍sū fa̍ŋa̍ŋ o̍ chīɛ̄ī Chu̍ūwa̍ sōlī sa̍lāa̍ wo̍ mbo̍ wā kɔ̄la̍ŋ, mi̍ bu̍ɛ̍i̍yāā ndūa̍a̍ 
hūŋ nāa̍ ndu̍ chu̍a̍. Ma̍ chɔ̄m ndu̍ tāŋgūltā yɛ̍ yɛ̍la̍ŋ o̍ chīɛ̄ī Chu̍ūwa̍ sōlī sa̍lāa̍ wo̍. 

2Mi̍ Chi̍i̍sū di̍mī āā, “Nya̍ bɛ̍ɛ̍ lā tōfa̍ ta̍ŋgūlta̍ŋ nda᷅ŋ. Mi̍ di̍mu̍l nya̍, la᷅ŋ kpo̍u̍ lā 
chō pīɔ̄l. Pōū tāŋgūlāa̍ ō pīlɛ̍ bɛ̍ɛ̍ lo᷅ ni̍ŋ o̍ chāa̍ŋ ndɔ̄ cho̍o̍ le̍.” 

Sīlāa̍ a̍ nyɛ ̄pālāa̍ wa᷅ niŋ̍ ndo̍ o̍kɔɔ̄ ̄

(Ma̍kī 13:3-13; Lu̍kū 21:7-19) 

3Mɛ̄ɛ̍ Chi̍i̍sū cha̍l o̍ Pēmbīī Yɔ̄mīī Ɔ̄li̍fīi̍ve̍ chōo̍, mi̍ bu̍ɛ̍i̍yāā ndūa̍a̍ hūŋ nāa̍ ndu̍ 
chu̍a̍ nda̍ kpe̍e̍le̍. Ma̍ dīmūl ndu̍ āā, “Chɔ̍m ndɔ̍ na̍a̍ bōōndi̍i̍ sɔ̄ɔ̍ŋ mu᷅ŋ ŋ̄ chō 
hūnɔ̄ɔ̄ yɔ̄nɔ᷄ŋ nde̍. Ndu̍yɛ̍, tāāmāsi̍ yɛ̄ɛ̍nɛ̍ cho̍ yɛ̄ yɔ̄nɔ᷄ŋ le̍ chɔ̄mndo̍ māā bōōndi̍i̍ 
nu̍m ŋ̄ chō hūnɔ̄ɔ̄ ve̍ chō ni᷅ŋ fūūlūūwo̍? Tāāmāsi̍ yɛ̄ɛ̍nɛ̍ yɔ̍nūŋ yɛ̍ ni̍ŋ le̍ sīnāa̍ 
māā mɛ̄ɛ̄lu̍la̍ chi̍e̍ēŋndo̍ lā fūūlu̍u̍?” 

4Mi̍ Chi̍i̍sū mu̍lī āā, “Lā mānda̍ŋ yɔ̄ŋi̍ wānā o̍ wānā hu̍i̍ nya̍ mbō fāŋa̍ nya̍ o̍ nɛ̄i̍ 
tōnya̍a̍ chōo̍. 

5Kāni̍, wānāā fāŋgā fa̍ŋgā ā hūŋ ni̍ŋ mā chu̍a̍ dīōlā nīla̍ŋ, mā dīmi̍ māā nda̍ cho̍ 
Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍. O̍ 
ko̍ŋ, mā hūi̍ wānāā fāŋgā fa̍ŋgā mā fāŋa̍ nda̍ o̍ nɛ̄i̍ tōnya̍a̍ chōo̍. 

6Lā tūɛ̄ī ni̍ŋ a̍ chɔ̄ūla̍ŋ o̍kɔ̄ɔ̄ nya̍ īkɛ̄i̍, o̍ ko̍ŋ kɔ̍ɔ̍lī, mī lā tūēī a̍ chɔ̄ūla̍ŋ o̍kɔ̄ɔ̄ la̍nda̍ŋ 
a̍ nya̍. Kɛ̍ o̍ ko̍ŋ ni̍ŋ kpo̍u̍, lā bu̍u̍la᷄ŋ te̍, kāni̍ fo̍ndōle̍, sɔ̄ɔ̍ŋ mu᷅ŋ nɔ̄ mī ŋ̄ yɔ̄nu̍ŋ. Kɛ̍ 
mu̍ŋ yɔ̄nu̍ŋ bɛ̍ɛ̍, ko̍ŋ chɔ᷅m ma̍chɔ̍māā māā mɛ̄ɛ̄lu̍la̍ chi̍e̍ēŋndo̍ le̍ la̍ fu̍u̍lu̍u̍ wɔ̄ 
la̍ŋ te̍. 

7Māsāa̍ a̍ māsāa̍ ā sɔ̄ŋgā ni̍ŋ, mī lɛ̄ŋnde̍ŋ a̍ lɛ̄ŋnde̍ŋ mā sɔ̄ŋga̍. Ndu̍yɛ̍ o̍ ko̍ŋ kɔ̍ɔ̍lī, 
mī yīa̍a̍ŋ mā de᷄l bā o̍ bā fe̍e̍ o̍ chi̍e̍ēŋndo̍ chōo̍. Lɛ̄ŋnde̍ŋ lē nyīīyā ni̍ŋ o̍ 
fo̍ndāŋndā fāŋgā fa̍ŋgā o̍ chi̍e̍ēŋndo̍ chōo̍. 

8Sɔ̄ɔ̍ŋ mu᷅ŋ kpo̍u̍ ŋ̄ wā ni̍ŋ ma̍wa̍ā nyɛ̄ pālāa̍ kāndɔ᷄ŋndo̍, mɛ̄ɛ̍ pūli̍i̍ vi̍a̍lɛ̄i̍ ī kāndū 
wa᷅na̍ yo᷄llo̍ nɛ̄īyo̍ sɛ̄nɛ̄ī yɛ̍. 

9“A̍ bōōndi̍i̍ ke̍ŋ, ā bīī ni̍ŋ nya̍ mā tūsi̍ nya̍ nyɛ̄ pālāa̍ chōo̍ mā dīī nya̍. Ā chō nya̍ 
yɛ̄le̍ŋ tūl bā o̍ bā fe̍e̍ le̍ mɛ̄ɛ̍ nya̍ lāāla̍ŋ a̍ ya̍ yɛ̍. 

10A̍ bōōndi̍i̍ ke̍ŋ, wāŋnda̍ ta̍u̍ ta̍u̍ a̍ la̍a̍la̍ŋ a̍ ya̍ wa̍, ā māl ni̍ŋ la̍a̍la᷄ŋ nda̍ nɔ̄ wo̍. 
Ndu̍yɛ̍, nda̍ pi̍la̍ ā pīīsi̍āŋ ni̍ŋ o̍ wāŋnda̍ lo̍, o̍ ko̍ŋ kɔ̍ɔ̍lī, mā tūlna᷅ŋ yɛ᷅le̍ŋ vēllāa̍ 
vēllē. 

11Wānāā lāchōōwāa̍ ā hūŋ ni̍ŋ mā dīmī māā Mɛ̄lɛ̄ka̍ ve᷅m nda̍ ni̍. Ā chō hūnɔ̄ɔ̄ 
wānāā fāŋgā fa̍ŋgā hūī mā fāŋa̍ nda̍ o̍ nɛ̄i̍ tōnya̍a̍ chōo̍. 

12Dɛ̍nɛ̍ wɔ̍ɔ̍ŋndo̍ ō wā ni̍ŋ bɔ̍ɔ̍. Le̍ he̍ī, mī kāālā wāŋnda̍ nɔ̄ le̍ Mɛ̄lɛ̄ka̍ wo̍ ō tōl 
tōōlō. 

13Kɛ̍ ndu̍yɛ̍, wānā o̍ wāna̍ hi̍o̍ū lāchī a̍ bīūwɔ᷄ŋndo̍ pɛ̍ ha̍a̍a̍ mbō lo̍ o̍ ko̍ŋ mbō 
fūūlu̍u̍ o̍ mɛ̄ɛ̄lu̍la̍ŋ pɛ̍, Mɛ̄lɛ̄ka̍ pīŋi̍ ndu̍. 

14Ndu̍yɛ̍, o̍ ko̍ŋ kɔ̍ɔ̍lī, wāŋnda̍ chō yōōŋgū kɛ̄ndɔ̄ɔ̍ ho̍ō dīmī a̍ māsāle̍ Mɛ̄lɛ̄ka̍le̍ŋ 
o̍kɔ̄ɔ̄ bā o̍ bā fe̍e̍ o̍ chi̍e̍ēŋndo̍ chōo̍, le̍ mī wāŋnda̍ kpo̍u̍ a̍ tu̍e̍ī. Tē ke̍ŋ yɔ̍nu̍ŋ pɛ̍, 
o̍ ko̍ŋ kɔ̍ɔ̍lī, mɛ̄ɛ̄lu̍la̍ chi̍e̍ēŋndo̍ lā fūūlu̍u̍.” 

Nyɛ ̄wɔɔ̄ŋ̍ wɔɔ̄ŋ̍ bɛn̄du̍ tɛɛ̍m̍būū niŋ̍ chiɛ̍i̍ ̍Mɛl̄ɛk̄a̍a̍ wo̍ 
(Ma̍kī 13:14-23; Lu̍kū 21:20-24) 

15Wāna̍ cho̍ tōfāa̍ o̍ yāu̍wo̍ ho̍ō ni᷄ŋ ndo̍ ō sīna̍ nyɛ᷅ Chi̍i̍sū di̍mi̍ ho̍ō wo̍ pɛ̍ŋgu̍ nyɛ̍ 
kɛ̄ndɛ̄ kɛ̍ndɛ̍ī. Mi̍ Chi̍i̍sū di̍mī āā, “Lā chā ni̍ŋ mī nyɛ̄ wɔ̄ɔ̍ŋ wɔ̄ɔ̍ŋ bɛ̄ndu̍ tɛ̍ɛ̍mbūū 

ni̍ŋ chi̍ɛ̍i̍ Mɛ̄lɛ̄ka̍a̍ mbō sōli̍ ndu̍ o̍ ba̍a̍ ni᷄ŋ ndo̍, ō wāna̍ su̍a̍ā le̍ Mɛ̄lɛ̄ka̍ wo̍ Da̍a̍ni̍ɛ̍ɛ̄ 
so̍ō a̍ ndu̍ o̍kɔ̄ɔ̄ wo̍ mbō si᷄m o̍ chīɛ̍i̍ Mɛ̄lɛ̄ka̍a̍ ni᷄ŋ. 

16Tē he̍ī yɔ̄nu̍ŋ pɛ̍, mɛ̄ɛ̍ wānāa̍ cho̍ o̍ lɛ̄ŋndē Chūdi̍a̍āle̍ŋ ni᷄ŋ nda̍, ā nyāānu̍ŋ o̍ 
pēmbo᷄ŋ. 

17Ndu̍yɛ̍, a̍ bōōndi̍i̍ ke̍ŋ, wāna̍ cho̍ wā īchāli̍ o̍ chīɛ̄īyo̍ chōo̍ wo̍, tē ō tōl pɛ̍, ō ku̍ā 
lɛ̄ le̍ nyɛ̄m ndɔ᷄ŋ chūā chīɛ̄ī ni᷄ŋ te̍. 

18Wāna̍ cho̍ wā o̍ chīɛ̍i̍ ni᷄ŋ ndo̍, ō mi̍i̍ŋgū lɛ̄ dōmā che᷅le̍ŋ chūā chi̍e̍e̍ le̍. 

19Nyɛ̄ pālāa̍ wā ni̍ŋ bɔ̍ɔ̍ le̍ wānāā lāyo᷄lla̍ a̍ ko̍msa̍a̍ o̍ pālɛ̍i̍ ke̍ŋ ni᷄ŋ. 

20Lā pīɛ̍i̍ Mɛ̍lɛ̄ka̍ yɔ̄ŋi̍ kīlta̍ ka̍lāla̍ŋ lā kōma̍l nya̍ a̍ te̍le̍ŋ sīāltē wɔ̄ɔ̍ŋnde̍ŋ, ɔ̄ɔ̄ yɔ̄ŋi̍ 
la̍ ko̍ma̍l nya̍ o̍ pāa̍le̍ nāāle̍ pɛ̍ŋgīāāle̍ŋ chōo̍. 

21Nyɛ̄ pālāa̍ wa᷅ ni̍ŋ te̍le̍ŋ ko̍ŋ ndo̍, vēla᷅ŋ ndɔ̄ bɛ̍ɛ̍ ve᷅ ni̍ŋ te̍. Chɔ̍ŋ bɛ̍ɛ̍ a̍ chi̍e̍ēŋndo̍ 
kāndɔ᷄ŋndo̍ mbo̍ fūūlūū a̍ pāa̍le̍ hāūle̍ŋ, nyɛ̄ pālāā wāā le̍nde̍ o̍ yɔ̍nu̍ŋ ndɔ̍ le̍. 
Ndu̍yɛ̍, mbō kūɛ̄ a̍ lāchī vēla᷅ŋ ndɔ̄ ve᷅ lɛ̍ ni̍ŋ te̍. 

22Kɛ̍, Mɛ̄lɛ̄ka̍ fāŋa̍ pālɛ̍i̍ nyɛ̄ pālɛ̄ī kēŋ ī ti᷄ŋ lēchōo̍. Tē ndu̍ o̍o̍ ve̍ ko̍ŋ te̍, wānā o̍ 
wānā bɛ̍ɛ̍ ve̍ lo᷅ yōōmū le̍. Mɛ̄lɛ̄ka̍ chō pālɛ̍i̍ ke̍ŋ fāŋā lēchōo̍ i̍ ti᷄ŋ le̍ wānāā ndūa̍a̍ 
o̍ hɛ̍li̍ wa̍. 

23“Wāŋndo̍ ō dīmu̍l nu̍m bɛ̍ɛ̍ āā, ‘Mi̍ che᷄ŋ Ki̍li̍tī na̍nu᷄ŋ, wāna̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍.’ Ɔ̄ɔ̄ mbō dīmi̍ āā, ‘Mi̍ che᷄ŋ ndu̍ ba̍ā nda̍.’ 
Lā la̍a̍la᷄ŋ a̍ ndu̍ le̍. 

24Kāni̍ fo̍ndōle̍, wānāā lāchōōwāa̍ chō hūnɔ̄ɔ̄ tīsā. Ā pūm dīmī ni̍ŋ māā nda̍ cho̍ 
Ki̍li̍tī ni̍. Mī ā pūm ā dīmi̍ māā wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍. Ndu̍yɛ̍, ā 
tōsā ni̍ŋ ka̍a̍ma̍āla̍ŋ, a̍ sɔ̄ɔ̍ŋ kɔ̄ndɔ̄fi̍llo̍ŋ, le̍ māā tē ā nɔ̄la̍ pɛ̍, ā yɔ᷄ŋ bɛ̍ɛ̍ āā wānāā 
Mɛ̄lɛ̄ka̍ hɛ̄li̍ wa̍ ni̍ mā hūi̍ nda̍ mā fāŋa̍ nda̍ o̍ nɛ̄i̍ tōnya̍a̍ chōo̍. 

25Lā pu̍ɛ̍ɛ̍nu᷄ŋ te̍. Kāni̍, I̍ di̍mu̍l nya̍ a̍ ndi̍ o̍kɔ̄ɔ̄ lɔ̍ɔ̍ pa̍ i̍ yɔ̍nūŋ. 

26“Ā yɔ᷄ŋ bɛ̍ɛ̍ mā dīmu̍l nya̍ āā, ‘Ō chō o̍ po̍llo̍ ni᷄ŋ nda̍.’ Lā ku̍ā lo̍ŋ te̍. Ā dīmi̍ bɛ̍ɛ̍ 
āā, ‘Ō chō chīɛ̄ī ni̍ŋ nda̍.’ Lā la̍a̍la᷄ŋ te̍. 

27Mɛ̄ɛ̍ nyɔ̄ɔ̍ tōsā nu̍a̍ā ŋu̍āla̍lɛ̍ī o̍ ha̍la̍ mī pa̍ŋgēlo̍o̍ tīu̍ o̍ ha̍la̍ si̍lɔ̍ yɛ̍, le̍nde̍ hūnɔ̄ɔ̄ 
wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ wā ni̍ŋ ni̍.” 

28Mi̍ Chi̍i̍sū hi̍a̍ū lāchī a̍ sūɛ̍i̍ nāa̍ nda̍ chūā o̍ lētāle̍ ni᷄ŋ āā, “Nāa̍ vīsī vīlɛ̍i̍yo̍ wā 
wa̍ lo̍ŋ yi̍bɛ̍i̍ya̍ wa̍ ā chūūŋgi̍āŋ ni̍.” 

Sɔɔ̄ŋ̍ yɔn̍ūŋ niŋ̍ o̍ chie̍̍ēŋndo̍ mɛɛ̄l̄u̍la̍ŋ ndo̍ŋ 
(Ma̍kī 13:24-27; Lu̍kū 21:25-28) 

29Mi̍ Chi̍i̍sū di̍mī āā, “O̍ pālɛ̍i̍ ke̍ŋ ni᷄ŋ, tē te̍le̍ŋ nyɛ̄ pālāā kōŋ hīōū pɛ̍, o̍ ko̍ŋ kɔ̍ɔ̍lī, 
nyūmnda̍ŋ mā kūmbū ni̍ŋ pa̍a̍le̍ŋ kpu̍. Pāŋge̍i̍ bɛ̍ɛ̍ mī ī pɛ̄ŋgi̍ dīōndɔ̄ɔ̍. Lōo̍ŋ nɔ̍ 
dīōndɔ̄ɔ̍ o̍ ha̍la̍ wo̍ŋ mī ŋ̄ fūla̍ mī ŋ̄ dēli̍. Mī kpāāyāla̍ cho̍ chōo̍ la̍ŋ lā hīīlu̍ŋ wo᷅ku̍ 
wo᷅ku̍ bɛ̍ndū. 

30“O̍ ko̍ŋ kɔ̍ɔ̍lī, tē mu̍ŋ yɔ̍nu̍ŋ pɛ̍, tāāmāsi̍o̍o̍ chɔ̄mnu̍ŋ o̍ ha̍la̍ le̍ sīnāa̍ māā wāna̍ 
nda̍ vēēlū āā, Po̍ Wānā Pɔ̍nɔ̍ɔ̍ wo̍ chɛ᷄ŋ hu̍nɔ̄ɔ̍. Tē he̍ī yɔ̄nu̍ŋ pɛ̍, wāŋnda̍ kpo̍u̍ o̍ 
chi̍e̍ēŋndo̍ chōo̍ ā chāŋ ni̍ŋ. Ndu̍yɛ̍, o̍ ko̍ŋ wāŋnda̍ kpo̍u̍ mā chē Po̍ Wānā Pɔ̍nɔ̍ɔ̍ 
mbō chɛ᷄ŋ o̍ ha̍la̍, mbō wa̍ hūnɔ̄ɔ̍ o̍ yu̍mbu̍ yu̍mbo̍o̍ ni᷄ŋ a̍ kpāāyāa̍ a̍ nāŋɔ̄ɔ̄ 
bɛ̄ndōo̍. 

31O̍ ko̍ŋ kɔ̍ɔ̍lī, tē bu̍lu̍ bɛ̍ndōo̍ sōō pɛ̍, ō vēm ki̍i̍la̍a̍ ndūa̍a̍ ā kūɛ̄ bā o̍ bā fe̍e̍ o̍ 
chi̍e̍ēŋndo̍ chōo̍ ā kɔ̍ chu̍u̍ŋgīāā wānāā ndūa̍a̍ o̍ hɛ̍li̍ wa̍.” 

Pɛɛ̄k̄ōo̍ a̍ yɔm̄ndo̍ o̍kɔɔ̄ ̄
(Ma̍kī 13:28-31; Lu̍kū 21:29-33) 

32“Lā pɛ̄ɛ̄ku̍ a̍ yɔ̄m tūālāā nda̍ vēēlū āā, fi̍kīi̍yo̍ wo̍ o̍kɔ̄ɔ̄. Tē lɛ̄ūwūŋ yɔ̄mndo̍ ho̍ō 
ŋ̄ kāndu̍ dɔ̍ɔ̍ pēī sɛ̍nɛ̄īye̍ sōlīo̍o̍ pɛ̍, lā sīna̍ dɔ̍ɔ̍ māā sīālte̍ŋ lē chō ni᷅ŋ kpɛ̍ɛ̍lūŋ le̍ 
fūūlūūwo̍. 

33Mɛ̄ɛ̍ le̍nde̍ ko̍ni̍ i̍ cho̍ ni̍. Tē lā chē pɛ̍ mī sɔ̄ɔ̍ŋ mu᷅ŋ ŋ̄ yɔ̄nu̍ŋ, lā sīna̍ dɔ̍ɔ̍ māā 
te̍le̍ŋndo̍ chō ni᷅ŋ kpɛ̍ɛ̍lūŋ māā ō chō ni᷅ŋ kpɛ̍ɛ̍lūŋ bɛ̄ndū. 

34Mī di̍mu̍l nya̍, wānāa̍ cho̍ yōōmū te̍le̍ŋndo̍ ho̍ō wa̍ ā cho̍ chu̍ū wu̍ le̍ ha̍a̍a̍, mī 
sɔ̄ɔ̍ŋ mu᷅ŋ kpe̍de̍ ŋ̍ yɔ̍nu̍ŋ. 

35Ha̍la̍a̍ a̍ chi̍e̍ēŋndo̍ ā fāŋāŋ, kɛ̍, dīōmndā nīla̍ŋ lā fe̍ŋāŋ le̍cho̍o̍ le̍.” 

Wānā sin̍ā pa̍a̍le̍ le̍ŋ te̍ 
(Ma̍kī 13:32-37; Lu̍kū 17:26-30, 34-36) 

36“Wānā o̍ wānā si̍nā pa̍a̍le̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō chō hūnɔ̄ɔ̄ 
le̍, kɛ̄lɛ̄ŋgāā ni᷅ŋ te̍ ha̍vɛ̄i̍ ko̍ŋ. Ki̍i̍la̍a̍ Mɛ̄lɛ̄ka̍a̍ bɛ̍ɛ̍, ā si̍nā le̍. Po̍ Mɛ̄lɛ̄ka̍a̍ pi̍la̍ bɛ̍ɛ̍, 
ō si̍nā le̍. Mɛ̄lɛ̄ka̍ fi̍nyā nāa̍, ndu̍ pīlɛ̍ kpe̍ si̍nā ni̍. 

37Ndu̍yɛ̍, bōōndi̍i̍ No̍wā wa̍ o̍ chi̍e̍ēŋndo̍ chōo̍ ve̍, mɛ̄ɛ̍ wāŋnda̍ ā wa̍ sɔ̄ɔ̍ŋ tōsāa̍ 
yɛ̍, le̍nde̍ ko̍ni̍ wāŋnda̍ lō ni̍ŋ sɔ̍ɔ̍ŋ tōsāa̍ ni̍ mbō lo̍ o̍ ko̍ŋ mī bōōndi̍i̍ Po̍ Wānā 
Pɔ̍nɔ̍ɔ̍ ō hūŋ ni̍ŋ nde̍ ī fūūlu̍u̍. 

38Ndu̍yɛ̍, le̍nde̍ ko̍ni̍ i̍ wa̍ o̍ pālɛ̍i̍ ke̍ŋ ni᷄ŋ ni̍ lɔ̍ɔ̍ pa̍ pīɔ̄ɔ̄ bɛ̄ndū kōŋ ō sīā, wāŋnda̍ 
wa̍ di̍o̍la̍ ndā. Wāŋ lāāndūa̍a̍ ā wa̍ pīāāndūa̍a̍ chūa̍a̍, mi̍ pūa̍a̍ bɛ̍ɛ̍ a̍ wa᷅ hīōūwɔ̄ɔ̍ 
lāchī a̍ lāāndūa̍a̍ pūwɔ̄ɔ̍. Ā lo̍ mu᷅ŋ tōsāa̍ ha̍a̍a̍ mbo̍ fūūlūū a̍ bōōndi̍i̍ No̍wā lu̍ɛ̍ī o̍ 
dɛ̄ndɛ̄ bɛ̍ndōo̍ ni᷄ŋ nde̍. 

39Wāŋnda̍ ha̍ā ā ve̍ kɔ̍l māā pīɔ̄ɔ̄ bɛ̄ndū chō hūnɔ̄ɔ̄ le̍. Mbo̍ lō o̍ ko̍ŋ mi̍ mɛ̄ŋnda̍ŋ 
mā hūŋ, mi̍ mā hu᷄ŋ di̍ū nda̍ kpo̍u̍. Tē wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō 
wa̍ hūnɔ̄ɔ̍ pɛ̍, le̍nde̍ i̍ wa᷅ ni̍ŋ ni̍. 

40Pūa̍a̍ nda̍ ŋi̍ɔ̍ɔ̍ŋ ā wā ni̍ŋ wa̍llo̍ o̍ chīɛ̍i̍ ni᷄ŋ, mā chu̍a̍ ō pīlɛ̍, mī ō pīlɔ̍ɔ̍ lo̍. 

41Wāŋ lāāndūa̍a̍ nda̍ nda̍ ŋi̍ɔ̍ɔ̍ŋ ā wā ni̍ŋ chu̍o̍o̍ o̍ chīe̍i̍ pi᷅lɛ̍i̍ ni᷄ŋ, mā chu̍a̍ ō pīlɛ̍, 
mī ō pīlɔ̍ɔ̍ lo̍. 

42“Le̍la̍ŋ, lā wa᷅ ā pūɛ̄ya᷄ŋ te̍. Kāni̍ fo̍ndōle̍, lā si̍nā pa̍a̍le̍ Ma̍sānɔ̄ɔ̍ Mɛ̄lɛ̄ka̍ nyāa̍ chō 
hūnɔ̄ɔ̄ lēchōo̍ le̍ŋ te̍. 

43Lā kɛ̄si̍ŋ o̍ lākɔ̄l māā tē wāna̍ chīɛ̄īyo̍ ndu̍ o̍o̍ si̍nā bo̍o̍ndi̍i̍ vīīnɔ̄ɔ̍ wā hu̍nɔ̄ɔ̍ a̍ 
nyūmnda̍ŋ le̍ ndu̍ chīīmbūūwo̍ ve̍ pɛ̍, ndu̍ o̍o̍ lɔ᷅l bo̍o̍ndi̍i̍ ke̍ŋ te̍. Ndu̍ o̍o̍ lɔ᷅l mī 
vīīnɔ̄ɔ̍ ndu̍ o̍o̍ hu̍ŋ pi̍ɔ̄l dīō ndɔ̄ɔ̍ mī ndu̍ o̍o̍ chi̍i̍mbu̍u̍ nyɛ̄m ndɔ᷄ŋ te̍. Kɛ̍, wānā 
si̍nā le̍. 

44Le̍la̍ŋ, le̍nde̍ nya̍ wa̍ a̍ bɛ̍ɛ̍ndīa̍ŋ ni̍. Kāni̍, bōōndi̍i̍ nya̍ ve᷅ ni̍ŋ wa᷅na̍ nda̍ vēēlū 
āā, Po̍ Wānā Pɔ̍nɔ̍ɔ̍ wo̍ kɔ̄l te̍ ve̍, bōōndi̍i̍ ke̍ŋ o̍ hu᷅ŋ ni̍ŋ ni̍.” 

Mɛɛ̄ ̍bu̍ɛi̍̄ kɔl̄ kālo̍o̍ nɔ ̄le̍ wāa̍ yɛ ̍
(Lu̍kū 12:41-48) 

45Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī āā, “I̍ chɔ᷅m ndɔ̍ nya̍ bu̍ɛ̍i̍ cho̍ sa̍kpō, 
ndu̍yɛ̍, mbo̍ wā bu̍ɛ̍ī kɔ̄l kālu̍ wo̍, mɛ̄ɛ̍ o̍ nɔ̍ le̍ wāa̍ yɛ̍. Bu̍ɛ̍ī kɔ̄l kālo̍o̍ ndu̍ cho̍ bu̍ɛ̍ī 
ma̍sānɔ̄ ndɔ̄ɔ̍ hāndū ho̍ō chāāŋāā ndūāā bu̍ɛ̍īya̍ lāchī wo̍ ni̍, le̍ mbō wa̍ nda̍ nyɛ̄ 
dīāā nda̍ nɔ̄ le̍ sɔ̄lāa̍ wo̍ kīo̍o̍ o̍ te̍le̍ŋ nda̍ nɔ̄ le̍ nyɛ̄ dīa̍a̍ dīo̍o̍ wo̍.” 

46Mi̍ Chi̍i̍sū hi̍a̍ū lāchī a̍ sūɛ̍i̍ āā, “Tē bu̍ɛ̍īyo̍ ho̍ō ma̍sānɔ̄ ndɔ̄ɔ̍ hīŋ pɛ̍ mbō kōma̍l 
ndu̍ he̍ī tōsāa̍ pɛ̍, ō wā su̍ɛ̍i̍ kɔ̄l kɛ̄ndɛ̄ bɛ̄ndū le̍ ndu̍. 

47Mī di̍mu̍l nya̍, tē ma̍sānɔ̄ ndɔ̄ɔ̍ hīŋ pɛ̍, hāndɔ̄ɔ̍ o̍ ha̍ndū bu̍ɛ̍īyo̍ ho̍ō mbō wa̍ 
nyɛ̄m ndɔ᷄ŋ o̍ nɔ̍ wo̍ŋ kpe̍de̍ la̍chi̍ ni̍. 

48Kɛ̍, tē bu̍ɛ̍ī kōŋ ō wa̍ bu̍ɛ̍ī wɔ̄ɔ̍ŋ pɛ̍, dīmīo̍o̍ ko̍ni̍ o̍ di̍mī ni̍ āā, ‘Ma̍sānɔ̄ nūu̍ cho̍ 
ya̍lā hūnɔ̄ɔ̄ le̍.’ 

49O̍ ko̍ŋ, mbō kāndu̍ chāāŋāā ndūāā bu̍ɛ̍īya̍ lɔ̄ɔ̍, ndu̍yɛ̍, mbo̍ kāndu̍ di̍o̍la̍ ndɔ̄ a̍ 
mūɛ̄īmā ndɔ̄ ko̍lī kōlī nda̍ wānāā kōlāa̍. 

50Bu̍ɛ̍ī wāā nu̍a̍ā, pāa̍le̍ o̍ ve᷅ ma̍sānɔ̄ ndɔ̄ɔ̍ kɔ̄l le̍ hūnɔ̄ɔ̄ kpo̍so̍ŋ te̍ le̍ŋ, pāa̍le̍ le̍ŋ o̍ 
ko̍māl ndu̍ ni̍. Bōōndi̍i̍ o̍ wa᷅ ni̍ŋ o̍ pu̍ɛ̍ya᷄ŋ pɔ̍lī ve̍ ma̍sānɔ̄ ndɔ̄ɔ̍ chō ndu̍ kōmāl 
ni̍. 

51O̍ ko̍ŋ, mī ma̍sānɔ̄ ndɔ̄ɔ̍ bīī ndu̍ mbō kōŋ ndu̍ kōŋɔ̄ɔ̍ pi̍la̍. O̍ ko̍ŋ kɔ̍ɔ̍lī, mbō 
nyīndū ndu̍ kūmbū pīlɛ̍ nda̍ wānāā sōndō yēēlɛ̍i̍ya̍. Lo̍ŋ nda̍ wā ni̍ŋ ko̍ŋu̍llo̍ ni̍ 
mā sūām chi᷅ŋndo̍ŋ a̍ nyɛ̄ nɛ̄īyāa̍.” 

Māa̍ti̍u̍ 25 

Tālo̍o̍ a̍ chūāā lāāndūāā ŋ̄wāŋ tɔ ̍wa̍ o̍kɔɔ̄ ̄
1Mi̍ Chi̍i̍sū di̍mī āā, “A̍ bōōndi̍i̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō chō 
hūnɔ̄ɔ̄ ve̍, nyɛ̍ yɔ̍nūŋ ni̍ŋ o̍ māsāle̍ Mɛ̄lɛ̄ka̍le̍ŋ ni᷄ŋ ndo̍, ō wā ni̍ŋ ma̍wa̍ā mɛ̄ɛ̍ i̍ 
yɔ̍nu̍ŋ o̍ tālo̍o̍ ho̍ō ni᷄ŋ yɛ̍. Chūāā lāāndūa̍a̍ wa̍ ni̍, ā wa̍ ŋ̄wāŋ tɔ̍. Ma̍ kūā wāna̍ wa̍ 
hūnɔ̄ɔ̄ la̍nɔ̍ɔ̍ chūa̍a̍ wo̍ bɔ̄ŋāa̍. Wāa̍ kɔ̄la̍ŋ, ma̍ chūā la̍mbūi̍la̍ ndāla̍ŋ. 

2Chūāā lāāndūāā ŋ̄wāŋ tɔ̍ wa̍ ha̍ā ā ŋūɛ̍ɛ̍nu̍a̍a̍ nda̍ a̍a̍ ki̍ndu̍ kɔ̍l te̍, ā ŋūɛ̍ɛ̍nu̍a̍a̍ 
ha̍ā yɛ̍ kɔ̄l kālo̍o̍ pi̍la̍. 

3Mɛ̄ɛ̍ ā ŋūɛ̍ɛ̍nu̍a̍a̍ ki̍ndu̍ kɔ̍l te̍ wa̍ ā wa̍ kɔ̄la̍ŋ, ma̍ chūā la̍mbūi̍la̍ŋ, kɛ̍, ā chu̍e̍ 
chu̍ɛ̍i̍mā chēle̍ŋ le̍ dɔ̄wɔ̄ɔ̍ lēni᷄ŋ te̍. 

4Kɛ̍, ā kɔ̄l kālu̍a̍a̍ nda̍ nda̍ mɛ̄ɛ̍ nda̍ wa̍ kɔ̄la̍ŋ, ma̍ chūā la̍mbūi̍la̍ ndāla̍ŋ a̍ chūɛ̄īmā 
chēle̍ŋ o̍ sānīla̍ŋ ni᷄ŋ. 

5Wāna̍ wa̍ hūnɔ̄ɔ̄ la̍nɔ̍ɔ̍ chūa̍a̍ wo̍ ō yāla̍ hu̍nɔ̄ɔ̄ le̍. O̍ ko̍ŋ, mi̍ lūa̍a̍ŋ mā kāndū nda̍ 
hūnɔ̄ɔ̄ o̍ hɔ̄l. Nda̍ kpe̍de̍ ma̍ hīāūnu᷄ŋ o̍ lūa̍a̍ŋ. 

6“A̍ dītɛ̍ɛ̄ŋndo̍ ki̍nɛ̍i̍ mi̍ yōndāa̍ sūāā āā, ‘Mi̍ lā chē mɛ̄ɛ̍ wāna̍ cho̍ la̍nɔ̍ɔ̍ chūa̍a̍ wo̍ 
hīŋ. Lā kɔ̍ mī lā kɔ̍ ba̍ŋā ndu̍.’ 

7Mi̍ chūāā lāāndūa̍a̍ ha̍ā kpo̍u̍ a̍ ti̍a̍ndū. Tīōndɔ̄ɔ̍, ma̍ bɛ̄ɛ̄ndīāā la̍mbūi̍la̍ ndāla̍ŋ. 

8Mi̍ a̍ ki̍ndu̍ kɔ̍l te̍ wa̍ lō o̍ ko̍ŋ ma̍ dīmūl ā kɔ̄l kālu̍a̍a̍ āā, ‘La̍mbūi̍la̍ nāāla̍ŋ lā chō 
nyūmndo̍. Yāndi̍i̍, lā ke̍ na̍a̍ chūɛ̄īya̍ŋ fɔ̍.’ 

9O̍ ko̍ŋ, mi̍ ā kɔ̄l kālu̍a̍a̍ dīmūl nda̍ āā, ‘Ɛ̄ ɛ̍. Mā cho̍ le̍tu̍u̍ le̍, mā ti̍ū na̍a̍ na̍a̍ nya̍ā 
le̍. Lā kɔ̍ mī lā kɔ̍ pi̍o̍ndū wānāa̍ pi̍sī chu̍ɛ̍īya̍ŋ nda̍ o̍ bā.’ 

10Kɛ̍, mɛ̄ɛ̍ nda̍ kūɛ̄ chūɛ̄īya̍ŋ pīōndɔ̄ɔ̄, mi̍ wāna̍ wa̍ la̍nɔ̍ɔ̍ chūa̍a̍ wo̍ kōma̍ hu᷅ŋ. Mi̍ 
chūāā lāāndūa̍a̍ wa̍ ā bɛ̄ɛ̄ndīa̍ŋ nda̍ lūɛ̄ī nda̍ nda̍ā le̍ nyɛ̄ dīāā nɔ̄ kɛ̍sīa̍a̍ dīo̍o̍. Ma̍ 
kīndā dīo̍o̍. 

11“Te̍le̍ŋ ti̍ŋ hīōūwɔ̄ɔ̍, mi̍ a̍ ku̍ɛ̄ chūɛ̄īya̍ŋ pīōndɔ̄ɔ̍ wa̍ hūŋ. Mɛ̄ɛ̍ nda̍ hīŋ, ma̍ sa̍āŋ 
ve̍e̍lōo̍ o̍ dīō āā, ‘Fāllo̍, fāllo̍, ku̍mbu̍l na̍a̍ dīo̍o̍ fɔ̍.’ 

12Kɛ̍, mi̍ wāna̍ wa̍ la̍nɔ̍ɔ̍ chūa̍a̍ wo̍ mūlūl nda̍ āā, ‘Mī di̍mu̍l nya̍, I̍ si̍nā nya̍ le̍.’ ” 

13Mi̍ Chi̍i̍sū mɛ̍ɛ̍lū sīlāa̍ yɔ̄ŋgū āā, “Le̍la̍ŋ, lā wa᷅ ā pūɛ̄ya᷄ŋ te̍. Fo̍ndōle̍, lā si̍nā 
pa̍a̍le̍ŋ ɔ̄ɔ̄ ha̍vɛ̄i̍ Po̍ Wānā Pɔ̍nɔ̍ɔ̍ chō hūnɔ̄ɔ̄ wo̍ le̍.” 

Tālo̍o̍ a̍ bu̍ɛi̍y̍āā yāa̍ wa̍ o̍kɔɔ̄ ̄
(Lu̍kū 19:11-27) 

14Mi̍ Chi̍i̍sū hi̍a̍ū lāchī a̍ sūɛ̍i̍ āā, “A̍ bōōndi̍i̍ ke̍ŋ, ī wā ni̍ŋ ma̍wa̍ā mɛ̄ɛ̍ i̍ yɔ̍nu̍ŋ o̍ 
tālo̍o̍ ho̍ō ni᷄ŋ yɛ̍. Pōo̍ chɛ̍ŋ ni̍ mbo̍ wā kɔ̄la̍ŋ o̍ kēlāa̍ ni᷄ŋ. Lɔ̍ɔ̍pa̍ o̍ bi̍ī nɛ̍īyo̍, mbo̍ 
vēēlū bu̍ɛ̍i̍yāā ndūa̍a̍. Mbo̍ hāndū nda̍ nyɛ̄m ndɔ᷄ŋ bōlle̍ŋ. 

15Mbo̍ chūā ka̍ni̍ŋ ŋ̄ko̍o̍līi̍yo̍ŋ ŋ̄ ŋūɛ̍ɛ̍nu̍ mbo̍ kē bu̍ɛ̍īyo̍ ō pīlɔ̍ɔ̄. Mbo̍ kē ō pīlɔ̍ɔ̍ ŋ̄ 
mūu̍ŋ. Mbo̍ kē ho̍ō ī pīlɛ̍. Mɛ̄ɛ̍ wāŋndo̍ nɔ̄lā wa̍llo̍ a̍ mu̍ŋ yɛ̍, le̍nde̍ o̍ ke̍ ndu̍ ni̍. O̍ 
ko̍ŋ kɔ̍ɔ̍lī, mbo̍ māl mbo̍ kūā o̍ kēlāa̍ ni᷄ŋ. 

16Mɛ̄ɛ̍ o̍ ku̍ɛ̍nu᷄ŋ, mi̍ bu̍ɛ̍ī nda̍ ke̍ ka̍ni̍ŋ ŋ̄ko̍o̍līi̍yo̍ŋ ŋ̄ ŋūɛ̍ɛ̍nu̍ wo̍ ō kūā lēpīlɛ̍ kpe̍, 
mbo̍ kɔ̍ ka̍ndū hīŋnɔ᷄ŋndo̍ a̍ mu̍ŋ. Ō lo̍ hīŋnɔ᷄ŋndo̍, mbo̍ sɔ̄lā ka̍ni̍o̍ŋ lēchōo̍ ŋ̄ 
ŋūɛ̍ɛ̍nu̍. 

17Wāna̍ nda̍ ke̍ ŋ̄ mūu̍ŋ ndo̍ bɛ̍ɛ̍, mbo̍ lō hīŋnɔ᷄ŋndo̍ mbo̍ sɔ̄lā lēchōo̍ ŋ̍ mūu̍ŋ. 

18Kɛ̍, po̍ o̍ ke̍ ka̍ni̍e̍i̍ ī pīlɛ̍ wo̍ ndu̍ ndu̍, kɔ̄la̍ŋ mbo̍ kɔ̍ to̍ū so̍o̍ŋndo̍ mbo̍ vīāŋ nyɛ̄ 
sɔ̄lāa̍ ma̍sānɔ̄ ndɔ̄ɔ̍ lēni᷄ŋ. 

19“Vīōūwɔ̄ɔ̍ te̍i̍, mi̍ bu̍ɛ̍īya̍ ha̍ā ma̍sānɔ̄ ndāa̍ hūŋ. Mɛ̄ɛ̍ o̍ hi᷅ŋ, mbo̍ vēēlū nda̍ le̍ 
mā hu᷄ŋ dɔ̍ɔ̍nu᷄ŋ ko̍na̍. 

20Mi̍ bu̍ɛ̍ī nda̍ ke̍ ka̍ni̍ŋ ŋ̄ko̍o̍līi̍yo̍ŋ ŋ̄ ŋūɛ̍ɛ̍nu̍ wo̍ ō hūŋ a̍ ka̍ni̍ŋ nda̍ ke̍ ndu̍ wo̍ŋ. 
Mbo̍ sōlī vɛ̄lɛ̄ ka̍ni̍o̍ŋ ŋ̄ ŋūɛ̍ɛ̍nu̍ mbo̍ hāndū lēchōo̍. Mbo̍ dīmūl ma̍sānɔ̄ ndɔ̄ɔ̍ āā, 
‘Fāllo̍, a̍ ke̍ ya̍ ka̍ni̍o̍ŋ ŋ̄ ŋūɛ̍ɛ̍nu̍. Kɛ̍ I̍ sɔ̍la̍ lēchōo̍ ŋ̍ ŋu̍ɛ̍ɛ̍nu̍. Ā chē mu̍ŋ.’ 

21Mi̍ ma̍sānɔ̄ ndɔ̄ɔ̍ yīl ndu̍ āā, ‘Ni̍wa̍li̍. Ā chō bɔ̄ɔ̍ bu̍ɛ̍ī kɛ̄ndɛ̄, ndu̍yɛ̍, ā chō sa̍na̍a̍. 
Mɛ̄ɛ̍ ŋ̄ chō nu̍a̍ā sa̍na̍a̍ o̍ nyɛ̄m pɔ̄mbɔ᷄ŋ chōo̍ yɛ̍, I̍ cho̍ nu̍m hāndɔ̄ɔ̄ nyɛ̄m bānā 
ba̍na᷄ŋ bōlle̍ŋ. Sɔ̍ɔ̍ŋgu̍u̍ ni̍ko̍ ŋ̄ tōsa᷅ŋ kɔ̄l kɛ̄ndɔ̄ɔ̍ lātūlu̍.’ 

22O̍ ko̍ŋ kɔ̍ɔ̍lī, mi̍ bu̍ɛ̍ī nda̍ ke̍ ŋ̄ mūu̍ŋ ndo̍ ndu̍ bɛ̍ɛ̍ mbo̍ hu̍ŋ a̍ ka̍ni̍ŋ nda̍ ke̍ ndu̍ 
wo̍ŋ. Mbo̍ sōlī vɛ̄lɛ̄ ka̍ni̍o̍ŋ ŋ̄ mūu̍ŋ mbo̍ hāndū lēchōo̍. Mbo̍ dīmūl ma̍sānɔ̄ ndɔ̄ɔ̍ 
āā, ‘Fāllo̍, a̍ ke̍ ya̍ ka̍ni̍o̍ŋ ŋ̄ mūu̍ŋ. Kɛ̍, I̍ sɔ̍la̍ lēchōo̍ ŋ̍ mūu̍ŋ. Ā chē mu̍ŋ.’ 

23Mi̍ ma̍sānɔ̄ ndɔ̄ɔ̍ yīl ndu̍ āā, ‘Ni̍wa̍li̍. Ā chō bɔ̄ɔ̍ bu̍ɛ̍ī kɛ̄ndɛ̄, ndu̍yɛ̍, ā chō sa̍na̍a̍. 
Mɛ̄ɛ̍ ŋ̄ chō nu̍a̍ā sa̍na̍a̍ o̍ nyɛ̄m pɔ̄mbɔ᷄ŋ chōo̍ yɛ̍, I̍ cho̍ nu̍m hāndɔ̄ɔ̄ nyɛ̄m bānā 
ba̍na᷄ŋ bōlle̍ŋ. Hu̍ŋ ni̍ko̍ ŋ̄ tōsa᷅ŋ kɔ̄l kɛ̄ndɔ̄ɔ̍ lātūlu̍.’ 

24O̍ ko̍ŋ kɔ̍ɔ̍lī, mi̍ bu̍ɛ̍i̍ nda̍ ke̍ ka̍ni̍e̍i̍ ī pīlɛ̍ wo̍, ndu̍ bɛ̍ɛ̍ mbo̍ hūŋ. Hūnɔ̄ɔ̍, mbo̍ 
dīmūl ma̍sānɔ̄ ndɔ̄ɔ̍ āā, ‘Fāllo̍, i̍ si̍nā māā wānā ka̍lā ka̍lā bɛ̄ndū ŋ̄ chō ni̍. Tɔ̄lɔ̄ɔ̄ ŋ̄ 
to᷅l te̍ wo̍, ndu̍ ŋ̄ kēndī a̍ ka̍ka̍ ni̍. Chīɛ̍i̍ cho̍ chi̍ɛ̍ī nūm te̍ ve̍, ndi̍ ŋ̄ kūāū a̍ ka̍ka̍ ni̍. 

25Sīōōŋnde̍ ī wa̍ ya̍. Le̍ he̍ī, mi̍ tu̍a̍ū so̍o̍ŋndo̍ mi̍ vi̍āŋ nyɛ̄ sɔ̄lāā nūmndo̍ lēni᷄ŋ.’ 

26Mi̍ ma̍sānɔ̄ ndɔ̄ɔ̍ lō o̍ ko̍ŋ mbo̍ dīmūl ndu̍ āā, ‘Nūm bu̍ɛ̍ī kɔ̄l vēsɛ̍i̍ bɛ̍ndū ŋ̄ chō 
ni̍. Ndu̍yɛ̍, ā chō wāna̍ sīɛ̄lɛ̍i̍ bɛ̍ndū. Ā sīnā pa̍ cha̍la̍ŋ māā tɔ̄lɔ̄ɔ̄ ya̍ I̍ to᷅l tē wo̍ māā 
ndu̍ ya̍ ke̍ndī a̍ ka̍ka̍ ni̍, ndu̍yɛ̍ māā chīɛ̍i̍ cho̍ chi̍ɛ̍ī ni̍ le̍ ve̍, ndi̍ ya̍ I̍ ku̍a̍ū a̍ ka̍ka̍ 
ni̍. 

27Vɛ᷅ ni᷅ŋ a̍ do̍u̍ nyɛ̍ nī sɔ̍lāa̍ nāa̍ nda̍ māndā nyɛ̍ sɔ̄lāa̍ wa̍ le̍? Tē lo̍ŋ ko̍ni̍ nūm o̍o̍ 
dɔ̍ū ni̍, mɛ̄ɛ̍ ya̍ i̍i̍ hi᷅ŋ nu̍a̍ā yɛ̍, chūa̍a̍ ko̍ni̍ ya̍ i̍i̍ chu̍ā ni᷅ŋ mu̍ŋ a̍ ba̍na̍sīi̍yo̍ lēchōo̍ 
ni̍.’ 

28Mi̍ ma̍sānɔ̄ ndɔ̄ɔ̍ dīmūl bu̍ɛ̍īya̍ ā pīli̍a̍ā āā, ‘Lā pūu̍ ndu̍ nyɛ̄ sɔ̄lāā kōŋ o̍ bā, mī 
lā ke̍ wāna̍ nɔ̍ ho̍ō ka̍ni̍ŋ ŋ̄ko̍o̍līi̍yo̍ŋ tɔ̍ wo̍. 

29Kāni̍, wānā o̍ wāna̍ nɔ̍ o̍ bā Mɛ̄lɛ̄ka̍ chō ndu̍ chɔ̄ɔ̄lū kē mbō sɔ̄la̍ ta̍u̍ ta̍u̍. Kɛ̍, 
wāna̍ nɔ̍ o̍ bā le̍ wo̍, ō pɔ̄mbɔ̄ o̍ nɔ̍ o̍ bā wo̍ bɛ̍ɛ̍, Mɛ̄lɛ̄ka̍ chō ndu̍ pōōndā o̍ bā. 

30Lāŋu̍nɔ̄ fo̍ndōo̍ ho̍ō ndu̍ ndu̍, lā vīo̍u̍ ndu̍ o̍ fo̍ndāŋ nyɛ̄ pālāa̍ nāa̍ Mɛ̄lɛ̄ka̍ dūāū 
wa̍nāā yɔ̄ŋ wɔ̄ɔ̍ŋnda̍ wa̍. Lo̍ŋ wāŋnda̍ chō wā kōŋu̍llo̍ ni̍ mā sūām chi᷅ŋndo̍ŋ a̍ 
nyɛ̄ nɛ̄īyāa̍.’ ” 

Po̍ Wānā Pɔn̍ɔɔ̍ ̍kɔɔ̄s̄ā niŋ̍ a̍ wāŋnda̍ 
31“Tē wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ hīŋ hūnɔ̄ɔ̄ lēmāsāa̍ lātūlu̍ a̍ ki̍i̍la̍a̍ 
Mɛ̄lɛ̄ka̍a̍ kpo̍u̍ pɛ̍, ō chō hūnɔ̄ɔ̄ īchāli̍ o̍ kpe̍ŋgbe̍i̍ ndɔ̍ lēmāsā kɛ̄ndɛ̄ bɛ̄ndōo̍ chōo̍. 

32O̍ ko̍ŋ, mī ki̍i̍la̍a̍ Mɛ̄lɛ̄ka̍a̍ chūūŋgi̍a̍a̍ wāŋnda̍ kpo̍u̍ o̍ chi̍e̍ēŋndo̍ ni᷄ŋ ndu̍ o̍ hɔ̄l. 
Tē ā chūūŋgi̍a̍a̍ nda̍ nāa̍ pi᷅lɛ̍ pɛ̍, ō lo̍ o̍ ko̍ŋ ō pīɔ̍u̍ nda̍ tɛ̄ɛ̄ŋ, mɛ̄ɛ̍ wānā ma̍ndāā 
lāsāa̍ pīɔ̄ū sa̍a̍ a̍ chūīŋnda̍ tɛ̄ɛ̄ŋ yɛ̍. 

33Wānāā sa̍kpūa̍a̍ ki̍nɛ̍i̍ mbō hīvi̍ nda̍ o̍ bā ndɔ̄ kɛ̍ndɔ̄ɔ̍ chōo̍. Mbō hīvi̍ ā tūa̍a̍ o̍ 
bā ndɔ̄ mi̍āllo̍ chōo̍. 

34O̍ ko̍ŋ, mī Māsā bɛ̍ndōo̍ dīmu̍l wāŋnda̍ o̍ bā ndɔ̄ kɛ̍ndɔ̄ɔ̍ chōo̍ āā, ‘Lā hu᷄ŋ. Nya̍ 
Fi̍nyā nūu̍ dɔ̄ū sa̍lā ni̍. Lā hu᷄ŋ mī lā hu᷄ŋ wa᷅ o̍ māsāle̍ ndɔ̄le̍ŋ bɛ̄ŋgu̍, māsāle̍ o̍ 
bɛ̍ɛ̍ndi̍a̍a̍ le̍ nya̍ bōōndi̍i̍ o̍ to̍sa̍ chi̍e̍ēŋndo̍ ve̍. 

35Kāni̍ fo̍ndōle̍, I̍ wa̍ a̍ yīa̍a̍ŋ, mi̍ lā kē ya̍ nyɛ̄ dīa̍a̍. I̍ wa̍ a̍ bo̍lōlā vēsɛ̍i̍la̍ŋ, mi̍ lā kē 
ya̍ mɛ̄ŋnda̍ŋ. I̍ wa̍ mīāllo̍ nya̍ tɛ̄ɛ̄ŋ, mi̍ lā yīyā ya̍. 

36I̍ wa̍ a̍ fɛ̍li̍o̍o̍, mī lā kē ya̍ nyɛ̄ chūɛ̄ɛ̄na᷄ŋndo̍. I̍ wa̍ a̍ nāa̍, mi̍ lā māndā ya̍. I̍ wa̍ o̍ 
chīɛ̄ī mānyūmndo̍ ni᷄ŋ, mi̍ lā mālā ya̍.’ 

37O̍ ko̍ŋ, mī wānāā sa̍kpūa̍a̍ lo̍ lo̍ŋ mā nyūna̍ ndu̍ āā, ‘Māsānɔ̄ɔ̍ Mɛ̄lɛ̄ka̍, lɔ̍ɔ̍ 
kūɛ̍ɛ̍nɛ̍ na̍a̍ ŋ̄ chē yɛ̄ nu̍m a̍ yīa̍a̍ŋ mi̍ ŋ̄ kē nu̍m nyɛ̄ dīa̍a̍? Kɛ̄lɛ̄ŋgāā mi̍ ŋ̄ chā nu̍m 
a̍ bo̍lōlā vēsɛ̍i̍la̍ŋ mi̍ ŋ̄ kē nu̍m ma̍ kōl? 

38Ɔ̍ɔ̄ te̍le̍ŋ ŋ̄ wa̍ mīāllo̍ mi̍ ŋ̄ yīyā nu̍m ndo̍? Kɛ̄lɛ̄ŋgāā ma̍ wā a̍ fɛ̍li̍o̍o̍ mi̍ ŋ̄ kē nu̍m 
nyɛ̄ chūɛ̄ɛ̄na᷄ŋndo̍ wo̍? 

39Te̍le̍ŋ kūɛ̍ɛ̍nɛ̍ na̍a̍ ŋ̄ chē yɛ̄ nu̍m a̍ nāa̍, kɛ̄lɛ̄ŋgāā ma̍ wā o̍ chīɛ̄ī mānyūmndo̍ ni᷄ŋ 
mi̍ ŋ̄ mālā nu̍m?’ 

40O̍ ko̍ŋ, mī Māsā bɛ̍ndōo̍ lo̍ o̍ ko̍ŋ mbō mūli̍ āā, ‘Mī di̍mu̍l nya̍, pɔ̄mbūāā nīa̍a̍ 
cho̍ ha̍ā wāŋnda̍ o̍ hɔ̄l māā wānāā fo̍ndō fu̍u̍ wa̍, nyɛ̄ o̍ nyɛ̄ lā tōsa̍l nda̍ pɛ̍, mɛ̄ɛ̍ 
ya̍ nya̍ tōsa̍l ni̍.’ 

41“O̍ ko̍ŋ kɔ̍ɔ̍lī, mbō dīmu̍l wānāa̍ cho̍ o̍ bā ndɔ̄ mi̍āllo̍ chōo̍ wa̍ āā, ‘Lā fāŋa̍ŋ ya̍ 
na̍nu᷄ŋ. Nya̍ bɛ̍nda̍ le̍ mī Mɛ̄lɛ̄ka̍ tūsi̍ nya̍ nyɛ̄ pālāa̍ chōo̍ ni̍. Lā kɔ̍ o̍ fo̍ndāŋ 
yīŋnde̍ŋ lē chō wā sānde̍i̍ le̍ fɛ̍ɛ̍ŋ a̍ fɛ̍ɛ̍ŋ ndo̍, nāa̍ Mɛ̄lɛ̄ka̍ bɛ̄ɛ̄ndi̍a̍a̍ le̍ māsa̍ nyi̍nāā 
wɔ̄ɔ̍ŋnda̍ nda̍ ki̍i̍la̍a̍ ndūa̍a̍ mā wa̍ wa̍. 

42Kāni̍, I̍ wa̍ a̍ yīa̍a̍ŋ, kɛ̍ lā ke̍ ya̍ nyɛ̄ dīāā le̍. I̍ wa̍ a̍ bo̍lōlā vēsɛ̍i̍la̍ŋ, kɛ̍ lā ke̍ ya̍ 
māmɛ̄ŋ te̍. 

43I̍ wa̍ mīāllo̍ nya̍ tɛ̄ɛ̄ŋ, kɛ̍ lā yīya̍ ya̍ le̍. I̍ wa̍ a̍ fɛ̍li̍o̍o̍, kɛ̍, lā ke̍ ya̍ nyɛ̄ chūɛ̄ɛ̄na᷄ŋ te̍. 
I̍ wa̍ a̍ nāa̍, ndu̍yɛ̍, mi̍ wa᷅ o̍ chīɛ̄ī mānyūmndo̍ ni᷄ŋ, kɛ̍ lā māla̍ ya̍ le̍.’ 

44O̍ ko̍ŋ, nda̍ bɛ̍ɛ̍ mā nyūna̍ ndu̍ āā, ‘Māsānɔ̄ɔ̍ Mɛ̄lɛ̄ka̍, ɔ̍ɔ̄ te̍le̍ŋ na̍a̍ ŋ̄ chē nu̍m a̍ 
yīa̍a̍ŋ, kɛ̄lɛ̄ŋgāā ma̍ wā a̍ bo̍lōlā vēsɛ̍i̍la̍ŋ, kɛ̄lɛ̄ŋgāā ma̍ wā mīāllo̍, kɛ̄lɛ̄ŋgāā ma̍ 
wā a̍ fɛ̍li̍o̍o̍, kɛ̄lɛ̄ŋgāā ma̍ wā a̍ nāa̍, ɔ̄ɔ̄ ma̍ wā o̍ chīɛ̄ī mānyūmndo̍ ni᷄ŋ, ŋ̄ māla̍ 
nu̍m te̍ wo̍?’ 

45O̍ ko̍ŋ mī Māsānɔ̄ɔ̍ ho̍ō mūlu̍l nda̍ āā, ‘Mī di̍mu̍l nya̍, tē ō wa̍ pɛ̍, pɔ̄mbūāā nīa̍a̍ 
cho̍ ha̍ā wāŋnda̍ o̍ hɔ̄l māā wānāā fo̍ndō fu̍u̍ wa̍ mī lā kɛ̄ɛ̍ le̍ nda̍ mālāa̍ pɛ̍, mɛ̄ɛ̍ 
ya̍ nya̍ kɛ̄ɛ̍ ko̍ŋ le̍ mālāa̍ ni̍.’ 

46O̍ ko̍ŋ kɔ̍ɔ̍lī, mī wānāa̍ cho̍ Māsānɔ̄ɔ̍ ho̍ō o̍ bā mīāllo̍ chōo̍ wa̍, ā kūɛ̄ o̍ nyɛ̄ pālāā 
fɛ̍ɛ̍ŋ fɛ̍ɛ̍ŋndo̍ ni᷄ŋ. Kɛ̍, wānāa̍ cho̍ sa̍kpō Mɛ̄lɛ̄ka̍ o̍ hɔ̄l la̍, nda̍ nda̍ mā sɔ̄la̍ yōōmū 
kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍.” 

Māa̍ti̍u̍ 26 

Ā kɛɛ̄s̄ia̍̍a̍ le̍ Chii̍s̍ū dīyɔɔ̄ ̍
(Ma̍kī 14:1-2; Lu̍kū 22:1-2; Chɔ᷄ŋ 11:45-53) 

1Mɛ̄ɛ̍ Chi̍i̍sū chi̍i̍ dīōmnda̍ŋ nda᷅ŋ dīmī kpo̍u̍, mbo̍ dīmūl bu̍ɛ̍i̍yāā ndūa̍a̍ āā, 

2“Lā sīnā māā ō lo̍ ni᷅ŋ pālɛ̍i̍ ī ŋīi̍ŋ le̍ mī bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ ō 
fūūlu̍u̍. A̍ bōōndi̍i̍ ke̍ŋ, ā māl ni̍ŋ wa᷅na̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ wāŋnda̍ 
o̍ bā le̍ mā ba᷄ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

3O̍ ko̍ŋ kɔ̍ɔ̍lī, mi̍ wānāā bɛ̄ndūa̍a̍ sōlīāā lāsa̍lāa̍ a̍ lāŋgba̍ā kālla̍ kūā ma̍ kɔ̍ bi̍ī 
bɔ̄ŋa᷅ŋndo̍ o̍ chīɛ̄ī māsa̍ wānāā sōlīāā lāsa̍lāa̍, dīōla̍ŋ āā, Ka̍ya̍fāā. 

4Ma̍ kɛ̄ɛ̄sīāā le̍ Chi̍i̍sū bīyɔ̄ɔ̍ sɔ̍ɔ̍ sɔ̍ɔ̍ wāŋnda̍ si̍nā a̍ ndi̍ o̍kɔ̄ɔ̄ le̍, o̍ ko̍ŋ kɔ̍ɔ̍lī, mī 
nda̍ a̍a̍ di̍ī ndu̍. 

5Ma̍ dīmī āā, “Kɛ̍, ŋ̄ to̍sāŋ sūɛ̍i̍ he̍ī a̍ te̍le̍ŋ bɔ̄ŋa᷅ŋ lōōna᷄ŋndo̍ ho̍ō le̍. Tē ŋ̄ tōsa̍ ndi̍ 
a̍ bōōnde̍i̍ he̍ī pɛ̍, wāŋnda̍ chō sɔ̍ŋgɔ̄ɔ̍ mālɔ̄ɔ̄.” 

Chūā pīlɛ ̍tāla̍ siɛ̍n̍dīiy̍a̍ŋ Chii̍s̍ū o̍ lēbōl 
(Ma̍kī 14:3-9; Chɔ᷄ŋ 12:1-8) 

6Bōōndi̍i̍ pi᷅lɛ̍, Chi̍i̍sū wa̍ Bɛ̍ta̍nī chi̍e̍e̍ o̍ chīɛ̍i̍ Sa̍i̍mɔ̄ŋndo̍, ō ndu̍ o̍o̍ nɔ̍ pāāndū 
nāā wɔ̄ɔ̍ŋndo̍ ō pūm lēkɔ̄ɔ̍ wo̍. 

7Mɛ̄ɛ̍ o̍ wa̍ īchāli̍ nyɛ̍ dīa̍a̍ dīo̍o̍, mi̍ chūā pīlɛ̍ hūŋ a̍ si̍ɛ̍ndīi̍ma̍ ba̍ā kālā ka̍lā mā 
pūm o̍ sānī pu̍m ni᷄ŋ māā bāābɔ̍ɔ̍ŋ. Hūnɔ̄ɔ̍ a̍ ma̍ŋ mbo̍ tālā ma̍ŋ Chi̍i̍sū o̍ lēbōl. 

8Mɛ̄ɛ̍ bu̍ɛ̍i̍yāa̍ Chi̍i̍sūa̍a̍ chē nyɛ̄ chūa̍a̍ ho̍ō tōsa̍ wo̍, mi̍ sūɛ̍i̍ nɛ̄ī nda̍. Ma̍ dīmī āā, 
“Nu̍a̍ wɔ̍ nyɛ̍ tɛ̄ɛ̄mbāā. 

9Wānā ndu̍ o̍o̍ pi̍sī si̍ɛ̍ndīi̍ya̍ŋ ma᷅ŋ a̍ nyɛ̄ sɔ̄lāā bānā ba̍na̍ mī wānā ndu̍ o̍o̍ ke̍ 
wānāā tāmbɛ̍i̍ya̍ ka̍ni̍ŋ mu̍ŋ.” 

10O̍ ko̍ŋ kɔ̍ɔ̍lī, mi̍ Chi̍i̍sū si̍nā a̍ nyɛ̄ nda̍ wa̍ dīmīo̍o̍ wo̍ o̍kɔ̄ɔ̄. Mbo̍ dīmūl nda̍ āā, 
“Lā pɛ̍ɛ̍sā chūa̍a̍ ho̍ō le̍. Kāni̍ fu̍u̍le̍, sūɛ̍i̍ kɛ̍ndɛ̄ī bɛ̄ndūe̍i̍ pi̍la̍ o̍ to̍sa̍ a̍ ya̍ ni̍. 

11Wānāā tāmbɛ̍i̍ya̍ nda̍ nda̍ chō nya̍ tɛ̄ɛ̄ŋ le̍ lɔ̍ɔ̍ lɔ̍ɔ̍. Kɛ̍, ya̍ I̍ ve᷅ ni̍ŋ nya̍ tɛ̄ɛ̄ŋ lɔ̍ɔ̍ 
lɔ̍ɔ̍ le̍. 

12Si̍ɛ̍ndīi̍ma̍ chūa̍a̍ ho̍ō tāla̍ ma᷅ŋ ya̍ chōo̍ wa̍ŋ, ō chō māchūāā dīāllūŋ nu᷄ŋ 
bɛ̄ɛ̄ndīāā le̍ mu̍ŋ hūnɔ̄ɔ̄ wōūwo̍ o̍ sɛ̄īyo̍ ni᷄ŋ. 

13Ndu̍yɛ̍, lā sīna̍ pɛ̍ŋgu̍ māā bā o̍ bā fe̍e̍ Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō dīmi̍ŋ o̍ 
chi̍e̍ēŋndo̍ ni᷄ŋ pɛ̍, wāŋnda̍ chō dīmī a̍ nyɛ̄ chūa̍a̍ ho̍ō tōsa̍ wo̍ o̍kɔ̄ɔ̄ le̍ ndu̍ 
lōōnɔ᷄ŋndo̍.” 

Chu̍dā bii̍̄ ka̍nio̍̍ŋ le̍ Chii̍s̍ū 

(Ma̍kī 14:10, 11; Lu̍kū 22:3-6) 

14O̍ pāa̍le̍ pi᷅lɛ̍ lē le̍ŋ chōo̍ kpe̍, mi̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ō pīlɔ̍ɔ̄ ō nda̍ a̍a̍ 
ve̍e̍lū āā Chu̍dā Īsīka̍a̍līɔ̄ɔ̄ wo̍, mbo̍ kūā nāa̍ wānāā bɛ̄ndūāā sōlīāā lāsa̍lāa̍ chūā. 

15Mbo̍ kɔ̍ nyu̍nā nda̍ āā, “Tē I̍ ma̍la̍ nya̍ Chi̍i̍sū bīyɔ̄ɔ̍ pɛ̍, ō yɛ̄ɛ̍nɛ̍ nya̍ kē yɛ̍ ya̍?” O̍ 
ko̍ŋ, ma̍ chɔ̄m ka̍ni̍ŋ hu̍mbo᷄ŋ be̍le̍-ya̍a̍ ma̍ kē ndu̍. 

16Chɔ̍ŋ ni᷅ŋ a̍ bōōndi̍i̍ ke̍ŋ, mi̍ Chu̍dā sa̍ā nɛ̄īla̍ŋ nūūvīa̍a̍ le̍ mɛ̄ɛ̍ o̍ lo̍o̍kū mbō tōsa̍ 
mā tīu̍ Chi̍i̍sū bā yɛ̍. 

Chii̍s̍ū nda̍ bu̍ɛi̍y̍āā ndūa̍a̍ ā dē nyɛ ̄dīāā lōōna᷄ŋndo̍ a̍ hīōūwɔɔ̄ ̍chōo̍ o̍kɔɔ̄ ̄
(Ma̍kī 14:12-21; Lu̍kū 22:7-13, 21-23; Chɔ᷄ŋ 13:21-30) 

17Pāa̍le̍ pi᷅lɛ̍ mi̍ Chi̍i̍sū bu̍ɛ̍i̍yāā ndūa̍a̍ hūŋ nāa̍ ndu̍ chu̍a̍ a̍ nyūnāa̍. Ma̍ nyūnā ndu̍ 
āā, “Kūɛ̍ɛ̍nɛ̍ na̍a̍ ŋ̄ bɛ̄ɛ̄ndi̍a̍a̍ yɛ̍ le̍ mā dē nyɛ̄ dīāā bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ 
chōo̍ o̍kɔ̄ɔ̄?” Ndu̍yɛ̍, pāa̍le̍ tāse̍le̍ wāŋnda̍ dīā bēe̍dīi̍yo̍ ō nda̍ do̍ū yi̍i̍sīi̍ le̍ wo̍, le̍ŋ 
le̍ wa̍ le̍ŋ ni̍. 

18Mi̍ Chi̍i̍sū mu̍lī āā, “Lā kɔ̍ chi̍e̍e̍ mī lā kɔ̍ di̍mūl po̍ pi᷅lɛ̍ lo̍ŋ āā, ‘Ti̍chā dīmi̍ āā, 
Bōōndi̍i̍ nīi̍ fūūlu̍u̍. Ya̍ ni̍ a̍ bu̍ɛ̍i̍yāā nīa̍a̍ o̍ chīɛ̄ī nūmndo̍ na̍a̍ ŋ̄ chō bɔ̄ŋa᷅ŋ 
lōōna᷄ŋndo̍ bīyɔ̄ɔ̄ a̍ hīōūwɔ̄ɔ̍ chōo̍ o̍kɔ̄ɔ̄ ni̍.’ ” 

19Mi̍ bu̍ɛ̍īya̍ tōsā mɛ̄ɛ̍ Chi̍i̍sū chɔ̍m nda̍ yɛ̍. Ma̍ kūā ma̍ tōōsīāā nyɛ̄ dīāā kōŋ. 

20Mɛ̄ɛ̍ nyūmnda̍ŋ mā to᷄l, mi̍ Chi̍i̍sū nda̍ bu̍ɛ̍i̍yāā ndūa̍a̍ chāl nyɛ̄ dīa̍a̍ dīo̍o̍. 

21Mɛ̄ɛ̍ nda̍ wa̍ nyɛ̄ dīa̍a̍ ho̍ō dīo̍o̍, mbo̍ dīmūl bu̍ɛ̍i̍yāā ndūa̍a̍ āā, “Mī di̍mu̍l nya̍, 
nya̍ cha̍l ha̍ā wa̍, wānā pi᷅lɛ̍ chō nya̍ tɛ̄ɛ̄ŋ ō chō ya̍ hūnɔ̄ɔ̄ pīsī.” 

22Mi̍ mɔ̍nɛ̍i̍ bīī bu̍ɛ̍i̍yāā ndūa̍a̍ ta̍u̍. Ma̍ kāndū dīmīo̍o̍ ā pīlɛ̍ŋ pi̍lɛ̍ŋnda̍ āā, “Ya̍ ō 
cho̍ ya̍ le̍, Māsānɔ̄ɔ̍. Ya̍ ō cho̍ ya̍ le̍ Māsānɔ̄ɔ̍.” 

23Mi̍ Chi̍i̍sū di̍mūl nda̍ āā, “Wāna̍ na̍a̍ ŋ̄ dīā nyɛ̍ dīa̍a̍ o̍ hɛ̄ŋgɛ̍i̍ pi᷅lɔ̍ɔ̍ ni᷄ŋ na̍a̍ ndu̍ 
wo̍, ndu̍ kpe̍e̍kpe̍i̍ cho̍ ya̍ pīsī ni̍. 

24Ndu̍yɛ̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ nɔ̄ le̍ pīɔ̍mndo̍ sɔ̄lāa̍, mɛ̄ɛ̍ i̍ 
di̍mi̍ŋ o̍ Yāu̍ Mɛ̄lɛ̄ka̍a̍ ni᷄ŋ māā ō chō wu̍ yɛ̍. Kɛ̍ ndu̍yɛ̍, wāna̍ cho̍ ndu̍ pīsī wo̍, nyɛ̄ 
pālāa̍ wā ni̍ŋ bɔ̍ɔ̍ le̍ ndu̍. Ndu̍ o̍o̍ na᷅ŋ bɛ̍ɛ̍ māā nda̍ a̍a̍ vi̍a̍lū bɛ̍ɛ̍ wa̍nā ko̍ŋ kpo̍so̍ŋ 
te̍.” 

25Mi̍ Chu̍dā, o̍ wa̍ ndu̍ hūnɔ̄ɔ̄ pīsī wo̍ lō o̍ ko̍ŋ, ndu̍ bɛ̍ɛ̍ mbo̍ dīmī āā, “Ya̍ ō cho̍ ya̍ 
le̍, Ti̍chā.” Mi̍ Chi̍i̍sū di̍mūl ndu̍ āā, “Nūm kpe̍e̍kpe̍i̍.” 

Mɛɛ̄ ̍nyɛ ̄dīāā wānāā lāāla᷄ŋnda̍ kāndu̍ŋ yɛ ̍
(Ma̍kī 14:22-26; Lu̍kū 22:14-20; Kɔ̄li̍ŋtīāŋ Tāso̍o̍ 11:23-25) 

26Mɛ̄ɛ̍ nda̍ wa̍ nyɛ̄ dīa̍a̍ dīo̍o̍, mi̍ Chi̍i̍sū chu̍ā bēe̍dīi̍yo̍. Mbo̍ mēl Mɛ̄lɛ̄ka̍ ba̍li̍ka̍. 
Mbo̍ yīmī yīmī. Mbo̍ kē bu̍ɛ̍i̍yāā ndūa̍a̍. Mbo̍ dīmūl nda̍ āā, “Lā bīi̍ mī lā dē. 
Dīāllūŋ nu᷄ŋ cho̍ mu᷅ŋ ni̍.” 

27O̍ ko̍ŋ kɔ̍ɔ̍lī, mbo̍ chūā tāālāa̍ mbo̍ mēl Mɛ̄lɛ̄ka̍ ba̍li̍ka̍. Mbo̍ kē nda̍. Mbo̍ dīmūl 
nda̍ āā, “Nya̍ kpe̍de̍ lā ko᷄l. 

28Kōo̍ma̍ nīa̍ŋ ma̍ cho̍ ma᷅ŋ ni̍. A̍ kōo̍ma̍ nīa̍ŋ Mɛ̄lɛ̄ka̍ yīi̍ kpe̍ma̍a̍ nda̍ ŋ̄wāŋndā 
chīe̍e̍ ni̍. Ma̍ŋ ma̍ ta̍la̍ le̍ wānāā fāŋgā fa̍ŋgā ni̍, le̍ mī Mɛ̄lɛ̄ka̍ ma᷄l nda̍ le̍ yɔ̄ŋndā 
ndāla̍ wɔ̍ɔ̍ŋnda̍ŋ. 

29Mī di̍mu̍l nya̍ tōnya̍a̍, I̍ cho̍ lɛ̍ mūɛ̄īya̍ŋ ma᷅ŋ kōlɔ̄ɔ̄ le̍ ha̍a̍a̍ mbō lo̍ o̍ ko̍ŋ mbō 
fūūlu̍u̍ a̍ pāa̍le̍ ya̍ I̍ cho̍ mūɛ̄īmā sɛ̄nɛ̄īya̍ŋ kōlɔ̄ɔ̄ na̍a̍ nya̍ā o̍ Māsāle̍ Mɛ̄lɛ̄ka̍ Fi̍nyā 
nūu̍ le̍ŋ ni᷄ŋ ndo̍.” 

30O̍ ko̍ŋ kɔ̍ɔ̍lī, ma̍ sōlī chōndi̍i̍ bɔ̄ŋa᷅ŋ lōōna᷄ŋnde̍ a̍ hīōūwɔ̄ɔ̍ chōo̍ o̍kɔ̄ɔ̄. Ma̍ kūā o̍ 
Pēmbīī Yɔ̄mīī Ɔ̄li̍fīi̍ve̍ ve̍ chōo̍. 

Chii̍s̍ū dim̍i ̍māā Pītɛ ̍cho̍ ndu̍ kɛɛ̄ ̄
(Ma̍kī 14:27-31; Lu̍kū 22:31-34; Chɔ᷄ŋ 13:36-38) 

31Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Chūɛ̄llɛ̄ŋ nya̍ fa̍ū lā chō ya̍ mālɔ̄ɔ̄ mī lā 
nyāānu̍ŋ. Ka̍ni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, ‘I̍ cho̍ wāna̍ cho̍ sāa̍ māndāa̍ wo̍ 
dīyɔ̄ɔ̄, o̍ ko̍ŋ kɔ̍ɔ̍lī, mī sāā ku̍ndāa̍ ā sāŋnu̍ŋ.’ ” 

32Mi̍ Chi̍i̍sū hi̍a̍ū lāchī a̍ sūɛ̍i̍ āā, “Kɛ̍, tē I̍ mi̍i̍ŋgu̍ yōōmū pɛ̍, I̍ cho̍ lākɔ̄ nya̍ lāchī 
Kāli̍lī.” 

33Mi̍ Pītɛ̍ di̍mūl Chi̍i̍sū āā, “Ā yɔ᷄ŋ bɛ̍ɛ̍ mī bu̍ɛ̍īya̍ ā tūa̍a̍ kpo̍u̍ mā ma᷄l nu̍m mā 
nyāānu̍ŋ, kɛ̍ ya̍ ya̍, i̍ me᷅l nu̍m te̍.” 

34Mi̍ Chi̍i̍sū di̍mūl Pītɛ̍ āā, “Mī di̍mu̍l nu̍m, lɔ̍ɔ̍pa̍ sɔ̄ɔ̍ kōōwā si̍ɔ̍dīi̍ ā chō vīīnɔ᷄ŋ lē 
yāa̍ māā a̍ si̍nā ya̍ le̍.” 

35Mi̍ Pītɛ̍ mu̍lī āā, “Ŋ̄ wū ma̍wu̍a̍ā na̍a̍ nūm, kɛ̍, I̍ vi̍i̍nūŋ māā I̍ si̍nā nu̍m te̍ le̍.” 
Bu̍ɛ̍īya̍ a̍ pīli̍a̍a̍ kpo̍u̍ nda̍ bɛ̍ɛ̍, mɛ̄ɛ̍ Pītɛ̍ di̍mi̍ yɛ̍, le̍nde̍ ko̍ni̍ nda̍ dīmi̍ ni̍. 

Chii̍s̍ū piɛ̍i̍ ̍Mɛl̄ɛk̄a̍ o̍ fo̍ndāŋndo̍ dīōla̍ŋ āā, Kɛs̄ɛm̍a̍nī 
(Ma̍kī 14:32-42; Lu̍kū 22:39-46) 

36O̍ ko̍ŋ kɔ̍ɔ̍lī, mi̍ Chi̍i̍sū ku̍ā a̍ bu̍ɛ̍i̍yāā ndūa̍a̍ kɔ̄ɔ̄lī o̍ fo̍ndāŋ pīlɛ̍ dīōla̍ŋ āā, 
Kɛ̄sɛ̍ma̍nī. Mbo̍ dīmūl nda̍ āā, “Lā cha᷄l na̍nū. I̍ cho̍ lākɔ̄ nda̍ mī kɔ̍ pi̍ɛ̍ī Mɛ̄lɛ̄ka̍.” 

37Mbo̍ kūā a̍ Pītɛ̍ a̍ pūa̍a̍ ŋi̍ɔ̍ɔ̍ŋāa̍ Sɛ̍bɛ̍dīī. Mi̍ mɔ̍nɛ̍i̍ bɛ̍ndūe̍i̍ pīā o̍ kɔ̄l ndɔ̄ɔ̍ ni᷄ŋ. 
Mi̍ kɔ̄l ndɔ̄ɔ̍ tāmbū ta̍u̍. 

38Mbo̍ lō o̍ ko̍ŋ mbo̍ dīmūl nda̍ āā, “Mɔ̍nɛ̍i̍ cho̍ o̍ kɔ̄l nūu̍ ni᷄ŋ nde̍ ī chō fāŋgā. Ī lō 
ko̍ mī ī dīī ya̍. Lā lo̍ pɔ̍ɔ̍ na̍nu᷄ŋ, ndu̍yɛ̍, lā wa᷅ ā pūɛ̄ya᷄ŋ te̍.” 

39Mɛ̄ɛ̍ o̍ ku̍ɛ̄ ti᷄ŋ lāchī, mbo̍ hīnī lɛ̄ŋ sa̍na̍a̍ a̍ hɔ̄lla̍ ā kūūmbāā lɛ̄ŋ. Mbo̍ pīɛ̄ī Mɛ̄lɛ̄ka̍ 
āā, “Fi̍nyā nūu̍, tē ī yɔ̄nūŋ pɛ̍, mɛ̄ɛ̍ chɛ᷅l mī I̍ ko̍l a̍ tāāla̍ īmɔ̍nɔ̍ɔ̍ ho̍ō le̍. Kɛ̍ ndu̍yɛ̍, 
nyɛ̄ ŋ̄ hɛ̄na̍ŋ ndo̍ ndu̍ ŋ̄ tōsa̍ ni̍. Ō cho̍ nyɛ᷅ ya̍ ya̍ hɛ̍nāŋ ndo̍ le̍.” 

40Mbo̍ mīīŋgū nāa̍ bu̍ɛ̍i̍yāā ndūa̍a̍ chūā. Mīīŋgōo̍, mbo̍ kōmāl nda̍ o̍ mālɔ̄. Mbo̍ 
nyūnā Pītɛ̍ āā, “Vɛ᷅ lā nɔ̍lā mī lā wa̍ lāhɔ̄l, ndu̍yɛ̍, mī lā wa̍ ā bɛ̄ɛ̄ndīa̍ŋ a̍ ya̍ la̍tu̍lu̍ 
le̍ ha̍vɛ̄i̍yo̍ ō pīlɛ̍ bɛ̍ɛ̍ le̍? 

41Lā wa᷅ ā pūɛ̄ya᷄ŋ te̍. Ndu̍yɛ̍, lā pīɛ̍i̍ Mɛ̄lɛ̄ka̍ māā tē nyi̍nā wɔ̄ɔ̍ŋndo̍ tɔ̄ɔ̄nda̍ŋ nya̍ 
pɛ̍, māā lā to̍sā yɔ᷅ŋ wɔ̄ɔ̍ŋ te̍. Lā chō ā chɛ̄lāā le̍ he̍ī tōsāa̍ o̍ kɔ̄lta̍ŋ ni᷄ŋ, kɛ̍, dīāllo̍ŋ 
mu̍ŋ cho̍ nya̍ ŋ̄ vīlɛ̍i̍ pɛ̍.” 

42Mi̍ Chi̍i̍sū ku̍ā vɛ̄lɛ̄ dīi̍ŋ ndɔ̄ɔ̍ mbo̍ pīɛ̄ī Mɛ̄lɛ̄ka̍ āā, “Fi̍nyā nūu̍, tē ō wa̍ pɛ̍ māā a̍ 
fe̍ŋā ya̍ tāāla̍ īmɔ̍nɔ̍ɔ̍ ho̍ō kūēē le̍, mɛ̄ɛ̍ mī ko̍l a̍ ndu̍, mɛ̄ɛ̍ to̍sa̍ nyɛ᷅ ŋ̄ hɛ̄na̍ŋ ndo̍.” 

43Mbo̍ mīīŋgū vɛ̄lɛ̄. Mbo̍ kōmāl nda̍ vɛ̄lɛ̄ o̍ lūa̍a̍ŋ. Le̍ hɔ̄lta̍ŋ kūmbīo̍o̍ bɛ̍ɛ̍, ō wa̍ 
nda̍ o̍ bā ō kālā. 

44Mi̍ Chi̍i̍sū mɛ̍ī nda̍ vɛ̄lɛ̄ mbo̍ kūā o̍ yāa̍ ndɔ̄ɔ̍. Mbo̍ kɔ̍ pi̍ɛ̍ī Mɛ̄lɛ̄ka̍ a̍ dīōmndā 
pīlɛ̍ lā lāŋ dīmīo̍o̍. 

45O̍ ko̍ŋ kɔ̍ɔ̍lī, mbo̍ mīīŋgū nāa̍ nda̍ chūā. Mbo̍ dīmūl nda̍ āā, “Lā chō wɔ̄ o̍ lūa̍a̍ŋ? 
Lā chō wɔ̄ pɛ̄ŋgīo̍o̍ kɛ᷅? Lā tōfa̍ wɔ̍. Bōōnde̍i̍ fūūlu̍u̍ le̍ mā ma᷄l wāna̍ nda̍ vēēlū āā 
Po̍ Wānā Pɔ̍nɔ̍ɔ̍ wo̍ wānāā yɔ̄ŋ wɔ̄ɔ̍ŋnda̍ o̍ bā. 

46Lā chɔ᷄ŋ ŋ̄ kɔ̄ŋnu᷅ŋ. Ā chē wāna̍ cho̍ ya̍ pīsīo̍o̍ wo̍ hūnɔ̄ɔ̍.” 

Ā mɛɛ̄ ̍nda̍ bīī Chii̍s̍ū yɛ ̍o̍kɔɔ̄̄ 
(Ma̍kī 14:43-50; Lu̍kū 22:47-53; Chɔ᷄ŋ 18:3-12) 

47Chi̍i̍sū lo̍ sūɛ̍i̍ mi̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ō pīlɔ̍ɔ̍ ndu̍ yɔ̍nūŋ māā Chu̍dā 
ni̍, mbo̍ hūŋ a̍ wāŋnda̍ fāŋgā bɛ̍ndōo̍. Mɔ̄ɔ̍ŋ wa̍ nda̍ o̍ lābā a̍ yɔ̄mīī bīŋgīe̍i̍. Ndu̍yɛ̍, 
wānāā bɛ̄ndūa̍a̍ so̍lī sa̍lāa̍ o̍ Mɛ̄lɛ̄ka̍ lo̍ wa̍ a̍ lāŋgba̍ā kālāā Chu̍ūwa̍ nda̍ ve᷅m nda̍ 
ni̍. 

48Mi̍ wāna̍ wa̍ Chi̍i̍sū pīsīo̍o̍ wo̍ chɔ̄m nda̍ māā tāāmāsi̍ āā, “Tē ŋ̄ kūɛ̄ pɛ̍, wāna̍ 
ya̍ I̍ cho̍ kɔ̄ma᷄ŋ mī sɔ̍sa̍ ndu̍ kūu̍wo̍ wo̍, mɛ̄ɛ̍ ndu̍ ni̍. Lā bīi̍ ndu̍.” 

49Mɛ̄ɛ̍ Chu̍dā hi᷅ŋ dɔ̍ɔ̍, mbo̍ kūā sa̍kpō nāa̍ Chi̍i̍sū chu̍a̍. Mbo̍ yīl ndu̍ āā, “Māsānɔ̄ɔ̍, 
i̍sɛ̄.” Mbo̍ kɔ̄ma᷄ŋ ndu̍ mbo̍ sɔ̄sā ndu̍ kūu̍wo̍. 

50Mi̍ Chi̍i̍sū mu̍lī āā, “Chāa̍ŋ nūu̍, to̍sa̍ nyɛ᷅ ŋ̄ hīŋ tōsā wo̍.” O̍ ko̍ŋ, mi̍ pūa̍a̍ fūlā ma̍ 
bīī Chi̍i̍sū. Ma̍ sāā ndu̍ mɔ̍ndɔ̍ mɔ̍ndɔ̍ bɛ̍ndū. 

51Mi̍ wānāa̍ wa̍ Chi̍i̍sū kɔ̄ɔ̄lī wa̍ ō pīlɔ̍ɔ̄ nāŋ mūɛ̄ī ndūɛ̍i̍ ya̍ū. Mbo̍ lɔ̄wā chɛ̄ māsa̍ 
wānāā sōlīāā lāsa̍lāa̍. Mbo̍ kīālū ndu̍ nīle̍ŋ kpa̍li̍. 

52Mi̍ Chi̍i̍sū lo᷅ o̍ ko̍ŋ mbo̍ dīmūl ndu̍ āā, “Mi̍ŋgi̍ mu̍ɛ̍ī nūmnde̍ o̍ bōo̍ ni᷄ŋ. Kāni̍ 
fu̍u̍le̍, wānāa̍ sɔ̍ŋgā a̍ mūɛ̍i̍ ya̍, a̍ mūɛ̍i̍ nda̍ dīī nda̍ ni̍. 

53Si̍na̍ pɛ̍ŋgu̍ māā tē I̍ di̍mu̍l Fi̍nyā nūu̍ pɛ̍ le̍ mālāa̍, ō nɔ̄lā mbō māla̍ ya̍. Ō nɔ̄lā 
mbō yɔ᷄ŋ ki̍i̍la̍a̍ ndūa̍a̍ wāa̍la̍ fa̍ŋgā o̍ lēpīlɛ̍ ni᷄ŋ kpe̍. 

54Kɛ̍, tē I̍ to̍sa̍ le̍nde̍ pɛ̍, vɛ̄ɛ̍nɛ̍ nyɛ᷅ Yāu̍ Mɛ̄lɛ̄ka̍a̍ dīmi̍ māā ō chō yɔ̄nɔ᷄ŋndo̍ ō 
yɔ̄nūŋ yɛ̍? Ndu̍yɛ̍, māā nu̍a̍ā Yāu̍ Mɛ̄lɛ̄ka̍a̍ dīmi̍ ni̍ māā ī nɔ̄ le̍ yɔ̄nɔ᷄ŋndo̍.” 

55A̍ bōōndi̍i̍ ke̍ŋ, mi̍ Chi̍i̍sū di̍mūl fāŋgā ko̍ŋ āā, “Lā vɛ᷅ hūnɔ̄ɔ̍ a̍ mɔ̄ɔ̍ŋ a̍ yɔ̄mīī 
bīŋgīe̍i̍ le̍ ya̍ bīyɔ̄ɔ̍ mɛ̄ɛ̍ nda̍ yɔ̄ŋ ko̍ āā, vīīnɔ̄ɔ̍ ya̍ cho̍ ni̍? Lēpāa̍ o̍ lēpāa̍ I̍ cho̍ cha᷄lle̍ 
o̍ chīɛ̄ī na̍a̍ ŋ̄ sōlī sa̍lāa̍ wo̍ ni᷄ŋ mī pɛ̍ɛ̍kū wa᷅ŋnda̍. Lā bīi̍ ya̍ pɛ̄ŋgu̍ ko̍ŋ te̍. 

56Kɛ̍, he̍ī yɔ̄nu̍ŋ le̍ mī nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ wo̍ ō yɔ̄nu̍ŋ.” O̍ 
ko̍ŋ kɔ̍ɔ̍lī, mi̍ Chi̍i̍sū bu̍ɛ̍i̍yāā ndūa̍a̍ kpo̍u̍ a̍ ma᷅l ndu̍ ma̍ nyāānu᷄ŋ. 

Ā kūɛ ̄a̍ Chii̍s̍ū nāa̍ lāŋgba̍ā kālāa̍ kia̍̍lū ya᷅ma̍ŋ nda̍ chūā 
(Ma̍kī 14:53-65; Lu̍kū 22:54, 55, 63-71; Chɔ᷄ŋ 18:13-14, 19-24) 

57Mi̍ wānāa̍ bi̍ī Chi̍i̍sū wa̍ kūā a̍ ndu̍ nāa̍ māsa̍ wānāā sōlīāā lāsa̍lāa̍ chūā, dīōla̍ŋ 
āā, Ka̍ya̍fāā. Wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ lāŋgba̍ā kālla̍ ā wa̍ ā 
chūūŋgi̍āŋ lo̍ŋ. 

58Kɔ̄lā nda̍ wa̍ a̍ Chi̍i̍sū la̍ŋ, mi̍ Pītɛ̍ tu̍āl ndu̍ kɔ̄ɔ̄lī, kɛ̍, mbo̍ lōnu᷄ŋ ti̍ŋ kɔ̄ɔ̄lī. Ō lo̍ 
ndu̍ kɔ̄ɔ̄lī, ma̍ fūūlūū o̍ bɛ̍ɛ̄ chīɛ̄ī wānā bɛ̍ndu̍ so̍lī sa̍lāa̍ o̍ Mɛ̄lɛ̄ka̍ lo̍ wo̍. Pītɛ̍ ndu̍ 
o̍o̍ hɛ̍na̍ŋ mī ndu̍ o̍o̍ che᷅ nyɛ̄ nda̍ wa̍ Chi̍i̍sū yɔ̄ŋ ndo̍. O̍ ko̍ŋ, mbo̍ lūɛ̄ī o̍ bɛ̍ɛ̄ chīɛ̄ī 
wānā bɛ̍ndōo̍ ho̍ō mbo̍ chāl pūa̍a̍ so̍vɛ̄i̍ya̍ tɛ̄ɛ̄ŋ. 

59Mi̍ wānāā bɛ̄ndūāā sōlīāā lāsa̍lāa̍ wa̍ a̍ lāŋgba̍ā kālāa̍ ki̍a̍lū ya᷅ma̍ŋ nda̍ kpo̍u̍ a̍ 
sa̍āŋ nɛ̍īla̍ŋ nūūvīa̍a̍ le̍ Chi̍i̍sū sūɛ̍i̍ lāchōōvɛ̄i̍ hōlɔ̄ɔ̍, le̍ hāli̍ kpe̍ŋ mā dīī ndu̍. 

60Mi̍ se̍i̍yāā lāchōōwāā fāŋgā fa̍ŋgā fūlā ma̍ su̍a̍ā, kɛ̍, ā sēēlu̍ŋ su̍ɛ̍i̍ nda̍ nɔ̄lā mā 
dīī ndu̍ le̍ ndi̍ le̍. O̍ mɛ̄ɛ̄lu̍la̍ŋ kpɔ̍ŋ, mi̍ se̍īya̍ fūlā ā ŋīɔ̍ɔ̍ŋ. 

61Ma̍ tɛ̄ndā se̍īle̍ŋ āā, “Mi̍ lāŋu̍nɔ̄ɔ̍ ho̍ō dīmī āā, ‘I̍ nɔ̍lā mī I̍ pɛ᷅l chīɛ̍i̍ Mɛ̄lɛ̄ka̍a̍ mī I̍ 
mi̍ŋgi̍ ndu̍ tāŋgūl o̍ pālɛ̍i̍ ya̍a̍ bɛ̍ŋgu̍.’ ” 

62Mi̍ māsa̍ wānāā sōlīāā lāsa̍lāa̍ ō sīm mbo̍ nyūnā Chi̍i̍sū āā, “A̍ nɔ̍ di̍ōm o̍ dīōm 
o̍ sōndō le̍ mūlī le̍? Ī māā vɛ̄ɛ̄ nda̍ chō yɛ̄ he̍ī dīmīo̍o̍ a̍ nūm o̍kɔ̄ɔ̄?” 

63Mi̍ Chi̍i̍sū me̍i̍nu᷄ŋ do̍ŋ. Mi̍ māsa̍ wānāā sōlīāā lāsa̍lāa̍ ō lō ko̍ŋ mbo̍ dīmūl vɛ̄lɛ̄ 
Chi̍i̍sū āā, “I̍ hɛ̍na̍ŋ nu̍m mā di̍mu̍l na̍a̍ le̍ Mɛ̄lɛ̄ka̍ bɛ̄ndōo̍, tē nu᷄m cho̍ Ki̍li̍tī ni̍, Po̍ 
Mɛ̄lɛ̄ka̍a̍, ndu̍ yɔ̍nūŋ ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ 
pīŋīo̍o̍ wo̍.” 

64Mi̍ Chi̍i̍sū mu̍lūl ndu̍ āā, “M̍m̄, nyɛ̄ ŋ̄ dīmi̍ wo̍ chō tōnya̍. Kɛ̍, mī di̍mu̍l nya̍ kpo̍u̍, 
chɔ̍ŋ a̍ te̍le̍ŋndo̍ ho̍ō lā chō wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chɔ̄ īchāli̍ o̍ 
fo̍ndāŋ lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍ nɔ̍ kpāāyāa̍ wo̍ chōo̍. Ndu̍yɛ̍, o̍ ko̍ŋ kɔ̍ɔ̍lī, lā chā 
ni̍ŋ ndu̍ hūnɔ̄ɔ̍ o̍ ha̍la̍a̍ ni᷄ŋ cho̍o̍ cho̍o̍.” 

65Mɛ̄ɛ̍ Chi̍i̍sū di̍mi̍ dɔ̍ɔ̍ dīōmnda̍ŋ nda᷅ŋ, mi̍ māsa̍ wānāā sōlīāā lāsa̍lāa̍, ndu̍ pi̍la̍ 
sɛ̍ɛ̍sīa̍ŋ nyɛ᷅la̍ŋ lēkɔ̄ɔ̍. Mbo̍ dīmūl wānāā bɛ̄ndūa̍a̍ ha̍ā āā, “Ō tɛ̄ɛ̄mbu̍u̍ dīōla̍ 
Mɛ̄lɛ̄ka̍la̍ŋ. Se̍īyāā māāvɛ̄ɛ̄ na̍a̍ ŋ̄ yēēma̍ yɛ̄ vɛ̄lɛ̄? Nya̍ pi̍la̍ lā tūēī ni᷅ŋ mɛ̄ɛ̍ o̍ 
tɛ̍ɛ̍mbu̍u̍ dīōla̍ Mɛ̄lɛ̄ka̍la̍ŋ yɛ̍. 

66Le̍la̍ŋ, ɔ̍ɔ̄ yāmɛ̍i̍ cho̍ nya̍ o̍ sōndō ve̍?” Ma̍ mūlī āā, “Ō nɔ̄ mbō sɔ̄la̍ pīɔ̍mndo̍.” 

67O̍ ko̍ŋ kɔ̍ɔ̍lī, ma̍ tūfū ndu̍ lɔ̄lūa̍ŋ o̍ hɔ̄l. Ma̍ lūāā ndu̍. 

68Ā lɔ̄ɔ̄ pɛ̍, ā dīmu̍l ndu̍ āā, “Nūm Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō 
vīōmɔ̄ɔ̄ le̍ wāŋnda̍ pīŋīo̍o̍ wo̍, tē wāna̍ su̍a̍ā le̍ Mɛ̄lɛ̄ka̍ wo̍ ŋ̄ chō ni̍, mɛ̄ɛ̍ chɔ̍m ndɔ̍ 
na̍a̍ wāna̍ lɔ̍ɔ̄ nu̍m ndo̍.” 

Pītɛ ̍vii̍n̍u̍ŋ māā ō sin̍ā Chii̍s̍ū le̍ 

(Ma̍kī 14:66-72; Lu̍kū 22:56-62; Chɔ᷄ŋ 18:15-18, 25-27) 

69Mɛ̄ɛ̍ Pītɛ̍ wa̍ īchāli̍ o̍ bɛ̍ɛ̄ chīɛ̄ī māsa̍ wānāā sōlīāā lāsa̍lāa̍, mi̍ māsā ko̍ŋ bu̍ɛ̍ī 
ndɔ̄ lāāndū pīlɛ̍ hūŋ nāa̍ Pītɛ̍ chu̍a̍. Mbo̍ dīmūl ndu̍ āā, “Nūm bɛ̍ɛ̍ a̍ wa̍ Chi̍i̍sū fu̍la̍ 
ho̍ō Kāli̍lī wo̍ kɔ̄ɔ̄lī.” 

70Kɛ̍, mi̍ Pītɛ̍ vi̍i̍nu᷄ŋ nda̍ kpo̍u̍ o̍ hɔ̄l. Mbo̍ dīmī āā, “I̍ si̍nā bɛ̍ɛ̍ nyɛ᷅ ŋ̄ chō dīmīo̍o̍ 
wo̍ pɛ̄ŋgu̍ le̍.” 

71Mbo̍ fāŋa᷄ŋ mbo̍ kūānu᷄ŋ o̍ dīō kpāki̍ wa̍ bi̍ɔ̍ɔ̍ ō bālāā wo̍. Mi̍ bu̍ɛ̍ī lāāndū chēle̍ŋ 
chā ndu̍. Mbo̍ dīmūl pūa̍a̍ wa̍ lo̍ŋ nda̍ āā, “Pōo̍ ho̍ō wa̍ā, nda̍ wa̍ Chi̍i̍sū fu̍la̍ 
Na̍a̍sa̍lūɛ̄ī yo̍ kɔ̄ɔ̄lī ni̍.” 

72Mi̍ Pītɛ̍ vi̍i̍nu᷄ŋ vɛ̍lɛ̄ āā, “Le̍ Mɛ̄lɛ̄ka̍ fɔ̍, I̍ si̍nā ndu̍ le̍.” 

73Vīōūwɔ̄ɔ̍ vɛ̄lɛ̄ kpɛ̍ɛ̍, mi̍ pūa̍a̍ wa̍ īsīsi̍ lo̍ŋ nda̍ hūŋ nāa̍ Pītɛ̍ chu̍a̍. Ma̍ dīmī āā, 
“Nūm bɛ̍ɛ̍, bu̍ɛ̍ī ndɔ̄ɔ̍ kpe̍e̍kpe̍i̍ ŋ̄ chō ni̍. O̍ sūɛ̍i̍ ŋ̄ sūāā ve̍ ko̍ni̍ wānā si̍nā ni̍.” 

74O̍ ko̍ŋ, mi̍ Pītɛ̍ me̍na᷄ŋ āā, “Mɛ̄lɛ̄ka̍ tūsi̍ ya̍ nyɛ̄ pālāa̍ chōo̍, tē ō cho̍ to᷅nya̍a̍ le̍ ya̍ 
I̍ cho̍ dīmīo̍o̍ le̍. I̍ si̍nā la᷅ŋu̍nɔ̄ kōŋ te̍.” 

Dīmīo̍o̍ dɔ̍ɔ̍ le̍nde̍, mi̍ sɔ̄ɔ̍ kōōwā. 

75Mi̍ Pītɛ̍ lo̍o̍nu᷄ŋ nyɛ᷅ Chi̍i̍sū di̍mu̍l ndu̍ wo̍ āā, “Lɔ̍ɔ̍pa̍ sɔ̄ɔ̍ kōōwā, ā chō dīmī lēyāa̍ 
māā a̍ si̍nā ya̍ le̍.” Mbo̍ fūlā mbo̍ kɔ̍ cha᷅ŋ cha᷄ŋndo̍ pi̍la̍. 

Māa̍ti̍u̍ 27 

Ā kūɛ ̄a̍ Chii̍s̍ū nāa̍ Māsāa̍ Pa̍il̍ē chu̍a̍ 
(Ma̍kī 15:1; Lu̍kū 23:1-2; Chɔ᷄ŋ 18:28-32) 

1Īdīi̍yo̍ pu̍u̍ŋ, mi̍ wānāā bɛ̄ndūāā sōlīāā lāsa̍lāa̍ a̍ lāŋgba̍ā kālla̍ chūūŋgi̍āŋ ma̍ 
kɛ̄ɛ̄sīāā le̍ mɛ̄ɛ̍ nda̍ tōsā mī wāŋnda̍ dīī Chi̍i̍sū yɛ̍. 

2O̍ ko̍ŋ kɔ̍ɔ̍lī, ma̍ yīī ndu̍ po᷅ŋ ma̍ kūā a̍ ndu̍. Ma̍ yɔ̄ŋgū ndu̍ o̍ Māsa̍ māLu̍o̍ma᷅ŋndo̍ 
lo̍, dīōla̍ŋ āā, Pa̍i̍lē. 

A̍ pīɔm̍ Chu̍dāa̍ o̍kɔɔ̄ ̄
(Wa̍lta̍ Wānāa̍ Chi̍i̍sūa̍a̍ 1:18, 19) 

3Mɛ̄ɛ̍ Chu̍dā o̍ pi̍si̍ Chi̍i̍sū wo̍ chē māā ā yūlū Chi̍i̍sū le̍ dīyɔ̄ɔ̍, mi̍ mɔ̍nɛ̍i̍ bīī ndu̍ le̍ 
nyɛ̄ o̍ to̍sa̍ wo̍. Mbo̍ chūā ka̍ni̍ŋ hu̍mbūŋ be̍le̍-ya̍a̍ wo̍ŋ mbo̍ mīŋgūl wānāā 
bɛ̄ndūāā sōlīāā lāsa̍lāa̍ a̍ lāŋgba̍ā kālla̍. 

4Mbo̍ dīmī āā, “I̍ to̍sa̍ yɔ̄ŋ wɔ̄ɔ̍ŋndo̍. I̍ pi̍si̍ wāna̍ tɛ̍ɛ̍mbu̍u̍ i̍sɔ̍ɔ̍ o̍ īsɔ̄ɔ̍ le̍ wo̍ ma̍ wā 
ndu̍ hūnɔ̄ɔ̄ dīyɔ̄ɔ̍.” Mi̍ wānāā bɛ̄ndūāā sōlīāā lāsa̍lāa̍ a̍ lāŋgba̍ā kālla̍ mūlūl ndu̍ 
āā, “Na̍a̍ ŋ̄ nɔ̍ mɛ̍ɛ̍ to̍sāā o̍ ke̍ŋ ni̍ŋ te̍. Nūm pi̍la̍ nɔ̍ mɛ̄ɛ̍ to̍sāā ni̍.” 

5O̍ ko̍ŋ, mi̍ Chu̍dā wu̍ū ka̍ni̍ŋ be̍le̍-ya̍a̍ mu̍ŋ o̍ chīɛ̄ī Chu̍ūwa̍ so̍lī sa̍lāa̍ wo̍ ni᷄ŋ 
mbo̍ fūla᷄ŋ. Mɛ̄ɛ̍ o̍ ku̍ɛ̄, mbo̍ kɔ̍ la̍ndu᷄ŋ mbo̍ wū. 

6Mi̍ wānāā bɛ̄ndūāā sōlīāā lāsa̍lāa̍ chɔ̄ɔ̄vīāā nyɛ̄ sɔ̄lāā kōŋ. Ma̍ dīmī āā, “Sāwa̍ 
nāa̍ dīmi̍ māā wānā do̍ū ka̍ni̍ŋ wa̍ā nu̍a̍ā o̍ nyɛ̄ sɔ̄lāā nda̍ hūŋ o̍ chīɛ̍i̍ Mɛ̄lɛ̄ka̍a̍ 
ni᷄ŋ ndo̍ chōo̍ le̍. Ka̍ni̍ fo̍ndōle̍, ka̍ni̍ŋ yɔ̍ŋgu̍ŋ le̍ wāna̍ chi̍o̍o̍ dīyɔ̄ɔ̍ wo̍ŋ ŋ̍ cho̍ ni̍.” 

7Mɛ̄ɛ̍ nda̍ kɛ̄ɛ̄si̍a̍a̍ a̍ ndi̍ o̍kɔ̄ɔ̄, ma̍ pīāndū lɛ̄ŋndē wānā cha̍u̍wāā ŋ̄kpɛ̍ɛ̍nɛ̍ pu̍m a̍ 
ka̍ni̍ŋ mu̍ŋ. O̍ ko̍ŋ kɔ̍ɔ̍lī, ma̍ sīīŋgūū lɛ̄ŋndē lēŋ fo̍ndāŋ nda̍ chɔ̄ wa᷅ŋnda̍ wo̍. Mīāl 
o̍ mīāl ndu̍ o̍o̍ vi᷅ Chūlu̍sɛ̄lɛ̄m pɛ̍, lo̍ŋ nda̍ a̍a̍ chɔ᷅ ndu̍ ni̍. 

8Le̍ sa̍bū kōŋ, pāa̍le̍ hāūle᷅ŋ bɛ̍ɛ̍ ā vēēlū fo̍ndāŋ kōŋ āā, lɛ̄ŋndē kōo̍wa̍ŋ mā tāla̍ 
le̍ŋ. 

9-10O̍ he̍ī ni᷄ŋ, mi̍ nyɛ̄ wāna̍ su̍a̍ā le̍ Mɛ̄lɛ̄ka̍ wo̍ Chɛ̄lūīma̍yā dīmi̍ wo̍ yɔ̄nu᷄ŋ. Mbo̍ 
dīmī āā, “Ma̍ chūā ka̍ni̍ŋ hu̍mbūŋ be̍le̍-ya̍a̍ wo̍ŋ ma̍ pīāndū lɛ̄ŋndē wānā cha̍u̍vāā 
ŋ̄kpɛ̍ɛ̍nɔ̍ɔ̍ mɛ̄ɛ̍ Māsānɔ̄ɔ̍ Mɛ̄lɛ̄ka̍ dīmi̍ yɛ̍. Nyɛ̄ sɔ̄lāā wāŋnda̍ I̍sɔ̄lūɛ̄ī chɛ̍l le̍ 
pāāwāa̍ le̍ ndu̍ wo̍ cho̍ ko̍ŋ ni̍.” 

Pa̍il̍ē nyu̍u̍nia̍̍a̍ Chii̍s̍ū 
(Ma̍kī 15:2-5; Lu̍kū 23:3-5; Chɔ᷄ŋ 18:33-38) 

11Ma̍ si̍mī Chi̍i̍sū māsa̍ māLu̍o̍ma᷅ŋndo̍ lāchī. Mi̍ ndu̍ Pa̍i̍lē nyu̍nā ndu̍ āā vɛ̄ɛ̄, 
“Nu᷄m cho̍ māsā bɛ̍ndū Chu̍ūwa̍ ni̍?” Mi̍ Chi̍i̍sū mu̍lī āā, “M̍m̄, nyɛ̄ ŋ̄ dīmi̍ wo̍ chō 
tōnya̍.” 

12Mɛ̄ɛ̍ wānāā bɛ̄ndūāā sōlīāā lāsa̍lāa̍ a̍ lāŋgba̍ā kālla̍ ā chɔ̄m sɔ̄ɔ̍ŋ ndu̍ chōo̍ ō sūu̍ 
nyɛ̄ o̍ nyɛ̄ le̍. 

13O̍ ko̍ŋ, mi̍ Pa̍i̍lē nyu̍nā ndu̍ āā, “Ā tūēī pa̍ sɔ̍ɔ̍ŋ nda̍ chɔ᷄m nu̍m chōo̍ wo̍ŋ?” 

14Kɛ̍, nyɛ̄ o̍ nyɛ̄ bɛ̍ɛ̍ Chi̍i̍sū mu̍li̍ a̍ sɔ̄ɔ̍ŋ nda̍ chɔ᷄m ndu̍ chōo̍ wo̍ŋ o̍kɔ̄ɔ̄ le̍. O̍ ko̍ŋ, 
mi̍ kɔ̄ndɔ̄fi̍llo̍ bīī māsa̍ māLu̍o̍ma᷅ŋndo̍ ta̍u̍. 

Pa̍il̍ē ke̍lū yāmɛi̍ ̍māā ā nɔ ̄mā dīī Chii̍s̍ū 
(Ma̍kī 15:6-15; Lu̍kū 23:13-25; Chɔ᷄ŋ 18:39—19:16) 

15Ī wa̍ māā ka̍ā ndā māā pɛ̄ŋgu̍ o̍ pɛ̄ŋgu̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ 
ndu̍ o̍o̍ fu̍u̍lu̍u̍ pɛ̍, mɛ̄ɛ̍ mī māsa̍ māLu̍o̍ma᷅ŋndo̍ ndu̍ o̍o̍ ma̍l wānāa̍ cho̍ o̍ bīyɔ̄ɔ̍ 
ni᷄ŋ nda̍ ō pīlɛ̍ ō wāŋnda̍ yēēmā wo̍. 

16Bōōndi̍i̍ ke̍ŋ, nda̍ a̍a̍ nɔ̍ wānā pi᷅lɛ̍ o̍ bīyɔ̄ɔ̍ ni᷄ŋ, dīōla̍ŋ āā, Ba̍lu̍a̍bāā, ō wāŋnda̍ 
nda̍ a̍a̍ si̍nā wa̍la̍ŋ ndo̍. 

17O̍ ko̍ŋ, mɛ̄ɛ̍ fāŋgāa̍ chūūŋgi̍āŋ, mi̍ Pa̍i̍lē nyu̍nā nda̍ āā, “Ba̍lu̍a̍bāā wo̍o̍ a̍ Chi̍i̍sū 
ō nda̍ vēēlū āā Ki̍li̍tī wo̍, ɔ̍ɔ̄ wāna̍ nya̍ hɛ̄na̍ŋ mī mēl nya̍ wo̍?” 

18Ndu̍yɛ̍, Pa̍i̍lē ndu̍ o̍o̍ si̍nā māā nɛ̄īyɔ᷄ŋ Chi̍i̍sōo̍ wānāā bɛ̄ndūa̍a̍ nda̍ a̍a̍ nɔ̍ ni̍ māā 
le̍la̍ŋ nda̍ hīŋ a̍ ndu̍ nāa̍ ndu̍ chu̍a̍ ni̍. 

19Mɛ̄ɛ̍ Pa̍i̍le̍ wa̍ īchāli̍ o̍ kpe̍ŋgbe̍i̍ ndɔ̍ lēmāsāa̍ chōo̍, mi̍ la̍a̍ ndɔ̄ vi̍ām wānā a̍ 
yōōŋgōo̍ nāa̍ ndu̍ chu̍a̍ āā, “Lɔ̄mā ya̍ I̍ sɔ̍l chɔ̍chɔ̄l a̍ lāŋu̍nɔ̄ kōŋ nda̍ŋ mā kɔ̄ndu᷄ŋ 
ya̍ ŋ̄dīāl. Le̍la̍ŋ, wo̍ū bā nūm o̍ sūɛ̍i̍ ndɛ̄i̍ ke̍ŋ ni᷄ŋ a̍ ndu̍ o̍kɔ̄ɔ̄ le̍. Kāni̍, ō tɛ̄ɛ̄mbu̍u̍ 
i̍sɔ̍ɔ̍ o̍ īsɔ̄ɔ̍ le̍.” 

20A̍ bōōndi̍i̍ Pa̍i̍le̍ nyu̍na̍ wāŋnda̍ le̍ wāna̍ nda̍ yēēma̍ le̍ mbō me᷄l nda̍ wo̍, mi̍ 
wānāā bɛ̄ndūa̍a̍ sōlīāā lāsa̍lāa̍ a̍ lāŋgba̍ā kālla̍ ā sūāā fāŋgāa̍ o̍ lānī le̍ mā dīmu̍l 
Pa̍i̍lē mbō ma᷄l Ba̍lu̍a̍bāā, kɛ̍ Chi̍i̍sū ndu̍ mbō dīī ndu̍. 

21Mi̍ Pa̍i̍lē nyu̍nā nda̍ āā, “Wānāā ŋīɔ̍ɔ̍ŋnda̍ ha̍ā, ɔ̍ɔ̄ wāna̍ nya̍ hɛ̄na̍ŋ mī me̍l nya̍ 
wo̍?” Ma̍ dīmī āā, “Ba̍lu̍a̍bāā.” 

22Mbo̍ nyūnā nda̍ āā, “Ō yɛ̄ɛ̄nɛ̍ ya̍ I̍ to̍sa̍ yɛ̍ a̍ Chi̍i̍sū ō nda̍ vēēlū āā, Ki̍li̍tī wo̍?” 
Ma̍ mūlī āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

23Mi̍ Pa̍i̍lē lo᷅ lo̍ŋ mbo̍ nyūnā nda̍ āā, “Vɛ᷅? Ō yɛ̄ɛ̍nɛ̍ o̍ yɔ̍ŋ yɛ̄?” Kɛ̍, ma̍ chɔ̄ɔ̄lū dēŋī 
chōo̍ cho̍o̍ āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

24Mi̍ Pa̍i̍lē cha᷅ māā ō nɔ̍lā nda̍ kɔ̄lta̍ŋ mūlī le̍. Ndu̍yɛ̍, mɛ̄ɛ̍ o̍ che᷅ māā wāŋnda̍ cha᷄l 
le̍ sɔ̍ŋgɔ̄ɔ̍ mālɔ̄ɔ̍, mbo̍ chūā mɛ̄ŋnda̍ŋ mbo̍ pūlū bālā ndɔ̄la̍ŋ nda̍ kpo̍u̍ o̍ hɔ̄l. Mbo̍ 
dīmī āā, “Tɔ̍ɔ̍ya̍ŋ o̍ tɔ̍ɔ̍ya̍ŋ cho̍ lɛ̍ ya̍ chōo̍ le̍ pīɔ̍m pōo̍ ho̍ō le̍. Nya̍ pi̍la̍ tɔ̍ɔ̍ya̍ŋ 
pīɔ̍m ndɔ̄ɔ̍ chō chōo̍ ni̍.” 

25Mi̍ fāŋgāa̍ kpo̍u̍ a̍ mu̍lī āā, “Na̍a̍ ni̍, chūāūwāā nāa̍ ni̍, tɔ̍ɔ̍ya̍ŋ pīɔ̍m ndɔ̄ɔ̍ ō wa̍ 
na̍a̍ chōo̍.” 

26O̍ ko̍ŋ kɔ̍ɔ̍lī, mi̍ Pa̍i̍lē me᷅l nda̍ Ba̍lu̍a̍bāā. Mbo̍ tōsā ma̍ lūāā Chi̍i̍sū. O̍ ko̍ŋ kɔ̍ɔ̍lī, 
mbo̍ yɔ̄ŋgū ndu̍ o̍ so̍vɛ̄i̍ya̍ lo̍ le̍ mā ba᷄ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍. 

Mɛɛ̄ ̍so̍vɛīy̍a̍ tōsa̍ a̍ Chii̍s̍ū yɛ ̍
(Ma̍kī 15:16-20; Chɔ᷄ŋ 19:2-3) 

27Mi̍ so̍vɛ̄i̍ya̍ kūā a̍ Chi̍i̍sū o̍ chīɛ̍i̍ Pa̍i̍lē wo̍. Ma̍ chūūŋgīāā ku̍ndā so̍vɛ̄i̍ya̍ kpo̍u̍ 
ndu̍ lāchī. 

28Ma̍ sōlī ndu̍ nyɛ̄lā ndɔ̄la̍ŋ lēkɔ̄ɔ̍. Ma̍ wōū ndu̍ dōmā bɛ̍ndū sīāŋā pūm māā 
dōma̍ lēmāsā. 

29Ma̍ lūā yɔ̄ɔ̍ŋ fi̍ŋɔ̍ɔ̍ ma̍ wōū ndu̍ o̍ lēbōl māā mɔ̍si̍l lēmāsā. Ma̍ mūli᷄ŋ ma̍ chūā 
yɔ̄mndo̍ ma̍ sūāā ndu̍ o̍ bā kɛ̄ndɔ̄ɔ̍ māā tīnda̍ lēmāsā. Mā bāŋ ndu̍ wūla̍ŋ o̍ 
lābɛ̄ŋgu̍ ni̍ŋ. Ma̍ sa̍āŋ ndu̍ māmɔ̄ɔ̍ mā dīmī āā, “Māsā bɛ̍ndū Chu̍ūwa̍, vi̍o̍u̍ na̍a̍ 
chōo̍ kɛ̍ndi̍a̍a̍.” 

30O̍ ko̍ŋ kɔ̍ɔ̍lī, ma̍ tūfū ndu̍ lɔ̄lūa̍ŋ chōo̍. Ma̍ mūli᷄ŋ ma̍ bīī ndu̍ tīnda̍ ko̍ŋ o̍ bā. Ma̍ 
lūāā ndu̍ bōlle̍ŋ a̍ ndu̍, ma̍ lūāā. 

31Mɛ̄ɛ̍ nda̍ chīi̍ ma̍ sōlī ndu̍ dōmā si̍a̍ŋā kōŋ lēkɔ̄ɔ̍. Ma̍ mīŋgī ndu̍ nyɛ̄lā ndɔ̄la̍ ndu̍ 
pi̍la̍ la̍ŋ lēkɔ̄ɔ̍. Ma̍ kūā a̍ ndu̍ le̍ ndu̍ bāŋɔ̄ɔ̍ o̍ yɔ̄m sīŋgāfīlāa̍ chōo̍. 

Ā ba᷄ŋ Chii̍s̍ū o̍ yɔm̄ sīŋgāfīlāa̍ chōo̍ 
(Ma̍kī 15:21-32; Lu̍kū 23:26-43; Chɔ᷄ŋ 19:17-27) 

32Mɛ̄ɛ̍ nda̍ wa̍ kɔ̄la̍ŋ le̍ ndu̍ bāŋɔ̄ɔ̍ o̍ yɔ̄m sīŋgāfīlāa̍ chōo̍, ma̍ bɔ̄ŋa᷅ŋ a̍ po̍ pi᷅lɛ̍ 
dīōla̍ŋ āā, Sa̍i̍mɔ̄ŋ, vīōlɔ̄ɔ̄ wāā lɛ̄ŋndē Sāīlu̍i̍nī le̍ŋ. Bɔ̄ŋa᷅ŋndo̍, ma̍ bīī ndu̍ le̍ mbō 
chu̍a̍ yɔ̄m sīŋgāfīlāa̍ Chi̍i̍sōo̍. 

33Mɛ̄ɛ̍ nda̍ kūɛ̄, ma̍ fūūlūū o̍ fo̍ndāŋ pīlɛ̍, dīōla̍ŋ āā, Kɔ̍ɔ̍kɔ̍tā. Ko̍ŋ cho̍ ni̍, fo̍ndāŋ 
lākpōkpōo̍. 

34Lo̍ŋ nda̍ ke̍ ndu̍ mūɛ̄īmā pūm ni̍, mūūli̍āŋndo̍ ma̍ŋ a̍ nyɛ̄ lōlɛ̍i̍ pu̍m. Mɛ̄ɛ̍ o̍ 
de̍mbi̍, mbo̍ kɛ̄ɛ̄. Ō ko᷄l te̍. 

35O̍ ko̍ŋ kɔ̍ɔ̍lī, mɛ̄ɛ̍ so̍vɛ̄i̍ya̍ ba᷄ŋ ndu̍, ma̍ pīɔ̄ūvi̍āŋ nyɛ̍lā ndɔ̄la̍ŋ. Ndu̍yɛ̍ ma̍ wūū 
kōo̍ŋ le̍ sīnāa̍ mɛ̄ɛ̍ wānā pi᷅lɛ̍ sɔ̄lā la̍ŋ yɛ̍. 

36O̍ ko̍ŋ kɔ̍ɔ̍lī, ma̍ chāl le̍ ndu̍ wāa̍ lēhɔ̄l. 

37Ma̍ pōōnyīāā dīōmnda̍ŋ ma̍ hāndū ndu̍ chōo̍ o̍ yɔ̄m sīŋgāfīlāa̍ āā, “Chi̍i̍sū cho̍ 
ho̍ō ni̍, māsā bɛ̍ndōo̍ le̍ Chu̍ūwa̍.” Dīōmndā nda̍ dīmi̍ māā le̍ la̍ŋ nda̍ dīī ndu̍ ni̍ 
la̍ŋ, la̍ cho̍ la̍ŋ ni̍. 

38Ma̍ bāŋ vīīya̍ ā ŋīɔ̍ɔ̍ŋ lātūlu̍ nda̍ Chi̍i̍sū wa̍ā. Mɛ̄ɛ̍ nda̍ ba᷄ŋ ho̍ō o̍ bā ndɔ̄ kɛ̄ndɔ̄ɔ̍ 
chōo̍, ma̍ bāŋ ō pīlɔ̍ɔ̄ o̍ bā ndɔ̄ mi̍āllo̍ chōo̍. 

39Mi̍ wānāa̍ wa̍ hīōūwɔ̄ɔ̍ o̍ nɛ̄ī ya̍ ā yīōū ndu̍ ta̍u̍ ta̍u̍. Ma̍ mām ndu̍. Ma̍ dīmī āā, 

40“Nūm te̍ di̍mi̍ māā ā chō chīɛ̍i̍ Mɛ̄lɛ̄ka̍a̍ pīɔ̄lɔ̄ɔ̄ mā mi̍ŋgi̍ ndu̍ tāŋgūl o̍ pālɛ̍i̍ ya̍a̍ 
bɛ̍ŋgu̍ le̍? Pi̍ŋi̍ ni̍ko̍ nu᷅m pi̍la̍. Tē Po̍ Mɛ̄lɛ̄ka̍a̍ ŋ̄ chō ni̍ ti᷅, mɛ̄ɛ̍ to̍l lɔ̍ na̍a̍ ŋ̄ chō ka̍ŋ 
o̍ yɔ̄m sīŋgāfīlāa̍ chōo̍ wa̍.” 

41Le̍nde̍ ko̍ni̍, mi̍ wānāā bɛ̄ndūa̍a̍ so̍lī sa̍lāa̍ o̍ Mɛ̄lɛ̄ka̍ lo̍ wa̍ a̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā mām ndu̍. 

42Ma̍ dīmī āā, “Ō pīŋī chāāŋnda̍, kɛ̍, ō nɔ̍lā mbō pīŋi̍ ndu̍ pi̍la̍ le̍. Ndu̍ cho̍ māsā 
bɛ̍ndōo̍ le̍ na̍a̍ Chu̍ūwa̍ ni̍. Ō to᷄l ni̍ko̍ o̍ yɔ̄m sīŋgāfīlāa̍ chōo̍. Tē ō tōl lo̍ŋ pɛ̍, ŋ̄ 
lāāla̍ŋ a̍ ndu̍. 

43Ō tīīnda̍ŋ Mɛ̍lɛ̄ka̍. Ndu̍yɛ̍, mbo̍ dīmi̍ māā Po̍ Mɛ̄lɛ̄ka̍a̍ o̍ cho̍ ni̍. Le̍la̍ŋ, tē Mɛ̄lɛ̄ka̍ 
hɛ̄na̍ŋ a̍ ndu̍ pɛ̍ ti᷅, mɛ̄ɛ̍ ō sōli̍ wɔ̍ ndu̍ ni̍ko̍ le̍ni̍ŋ.” 

44Vīyāā nda̍ ba᷄ŋ lātūlu̍ nda̍ nda̍ wa̍, nda̍ bɛ̍ɛ̍ le̍nde̍ ko̍ni̍ ma̍ yīōū ndu̍. 

A̍ mɛɛ̄ ̍Chii̍s̍ū vi ᷅yɛ ̍
(Ma̍kī 15:33-41; Lu̍kū 23:44-49; Chɔ᷄ŋ 19:28-30) 

45A̍ bōōndi̍i̍ pāa̍le̍ŋ lē sīm o̍ bōlle̍ŋ chōo̍ ve̍ ki̍nɛ̍i̍, mi̍ lē nyūm pɔ̍lī. Mi̍ nyūmnda̍ŋ 
mā tūāl kpi᷅ŋgbi̍ o̍ lɛ̄ŋndē lēŋ ni᷄ŋ kpo̍u̍. Mi̍ mā lō mā tūālāā ha̍a̍a̍ mbo̍ kūā 
ha̍vɛ̄i̍la̍ŋ lā yāa̍. 

46A̍ bōōndi̍i̍ pɛ̄ŋgī lāwa̍li̍ ki̍nɛ̍i̍ mi̍ Chi̍i̍sū de̍ŋī chōo̍ cho̍o̍ kpe̍le̍ŋ. Mbo̍ dīmī 
āā, “I̍la̍i̍, I̍la̍i̍, lāma̍ sāba̍tāni̍?” Ko̍ŋ cho̍ ni̍ āā, Mɛ̄lɛ̄ka̍ nūu̍, Mɛ̄lɛ̄ka̍ nūu̍, vɛ᷅ ya̍ mālɔ̄ɔ̍? 

47Mi̍ wāŋnda̍ ā pūm a̍ wa̍ lo̍ŋ nda̍ tūɛ̄ī dīōm o̍ di̍mi̍ wo̍. Ma̍ lō lo̍ŋ ma̍ dīmī āā, “Ō 
chō Īla̍a̍chā vēēlōo̍.” 

48Mi̍ wānā pi᷅lɛ̍ nyāānu᷄ŋ le̍pi᷅lɛ̍ kpe̍ mbo̍ kɔ̍ chu̍ā nyɛ̄ fɔ̄fɔ̄ū pūm. Mbo̍ māl o̍ 
mūɛ̄īmā wāālɛ̍i̍ma̍ pu̍m ni᷄ŋ. Mbo̍ yīī o̍ sīōndōōle̍ŋ. Mbo̍ hēēlū le̍ mbō ke̍ Chi̍i̍sū 
mbō ko᷄l. 

49Kɛ̍, mi̍ wāŋnda̍ ā pīli̍a̍ā dīmī āā, “Ma̍l lɔ̍ ndu̍ mī ŋ̄ chē tē Īla̍a̍chā hu᷅ŋ ni̍ŋ mbō 
pīŋi̍ ndu̍.” 

50Mi̍ Chi̍i̍sū de̍ŋī vɛ̄lɛ̄ chōo̍ cho̍o̍ kpe̍le̍ŋ. O̍ ko̍ŋ kɔ̍ɔ̍lī, mbo̍ mālnu᷄ŋ kɔ̍l. 

51Mɛ̄ɛ̍ Chi̍i̍sū ma̍lnu̍ŋ kɔ̍l, mi̍ kōlā bɛ̍ndu̍ wa̍ ō lāndāā o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ 
cha᷄ŋ a̍ tɛ̄ndāa̍ mālūāŋ mbo̍ fūūlūū lɛ̄ŋ di̍. O̍ ko̍ŋ kɔ̍ɔ̍lī, mi̍ lɛ̄ŋnde̍ŋ lē nyīīyā. Mi̍ 
pōūta̍ŋ lā tɛ̄ɛ̄ndīāā. 

52Mi̍ sɛ̄īla̍ŋ lā tɛ̄ɛ̄ndīāā. Mi̍ lā kūūmbu᷄ŋ. Mi̍ wānāa̍ cho̍ le̍ Mɛ̄lɛ̄ka̍ wa̍ a̍ vi᷅ ni᷅ŋ 
pāāndū wa̍ ma̍ mīīŋgū yōōmū ta̍u̍. 

53Ma̍ fūūlīa̍ŋ o̍ sɛ̄īla̍ŋ ni᷄ŋ. Ndu̍yɛ̍, mɛ̄ɛ̍ Chi̍i̍sū mi̍i̍ŋgu̍ yōōmū, mi̍ wāŋnda̍ ha̍ā kūā 
o̍ chi̍e̍e̍ cho̍ le̍ Mɛ̄lɛ̄ka̍ wō. Mi̍ wānāā fāŋgā fa̍ŋgā chā nda̍. 

54Mi̍ wānā bɛ̍ndū so̍vɛ̄i̍ya̍ a̍ so̍vɛ̄i̍ya̍a̍ wa̍ Chi̍i̍sū lēhɔ̄l la̍ chā a̍ mɛ̄ɛ̍ lɛ̄ŋnde̍ŋ lē 
nyīīya̍ yɛ̄, a̍ nyɛ̄ o̍ nyɛ̍ yɔ̍nu̍ŋ. Mi̍ sīōōŋnde̍ bīī nda̍ ta̍u̍. Ma̍ dīmī āā, “Po̍ Mɛ̄lɛ̄ka̍a̍ 
lēkɛ̍ndɛ̍ī o̍ wa̍ ni̍.” 

55A̍ bōōndi̍i̍ ke̍ŋ, wāŋ lāāndūa̍a̍ ā wa̍ lo̍ŋ ta̍u̍. Ā wa̍ īsīsi̍ kɔ̍ɔ̍lī kɔ̄ɔ̄lī mā tōfā. 
Chɔ̄nɔ᷄ŋndo̍ o̍ lɛ̄ŋndē Kāli̍līle̍ŋ ni᷄ŋ, ma̍ tūāl Chi̍i̍sū kɔ̄ɔ̄lī le̍ ndu̍ wāa̍ mālāa̍ a̍ nyɛ̄ o̍ 
nyɛ̄ o̍ ha̍ū bā. 

56Wāŋ lāāndūāā kāŋ ā ti᷄ŋ a̍ cho̍ ha̍ā ni̍, Mēēle̍ Mākāli᷅ŋ, a̍ Mēēle̍ o̍ ve̍lū Chēmi̍si̍ 
nda̍ Chōo̍sɛ̍ wo̍, a̍ pūa̍a̍ Sɛ̍bɛ̍dīī kālā nda̍. 

Ā mɛɛ̄ ̍nda̍ chɔ ̍Chii̍s̍ū yɛ ̍
(Ma̍kī 15:42-47; Lu̍kū 23:50-56; Chɔ᷄ŋ 19:38-42) 

57A̍ pāa̍le̍ de̍lāāle̍ŋ mi̍ lāŋu̍nɔ̄ sūlāā pīlɛ̍ hūŋ, dīōla̍ŋ āā, Chōo̍sɛ̍, wānā wa̍ā 
Ālīmāti̍a̍ā chi̍e̍e̍. Ndu̍ bɛ̍ɛ̍ bu̍ɛ̍ī Chi̍i̍sōo̍ o̍ wa̍ ni̍. 

58Mbo̍ kūā mbo̍ kɔ̍ nyu̍nā Pa̍i̍lē le̍ mbō ke̍ ndu̍ dīāllu᷄ŋ Chi̍i̍so᷄ŋ. Mi̍ Pa̍i̍lē di̍mī māā 
ā ke̍ ndu̍ dīāllo̍ŋ. 

59O̍ ko̍ŋ kɔ̍ɔ̍lī, mi̍ Chōo̍sɛ̍ ku̍ā a̍ mu̍ŋ mbo̍ sīmbū mu̍ŋ o̍ fe̍ŋgbɛ̍ sɛ̍nɛ̄īyo̍ ni᷄ŋ. 

60-61Ndu̍yɛ̍, Chōo̍sɛ̍ ndu̍ o̍o̍ nɔ̍ sɛ̄īyo̍ o̍ bā ō tūāūwāā o̍ pōūwo̍ ni᷄ŋ māā būūlū le̍ 
ndu̍ pi̍la̍. Mɛ̄ɛ̍ o̍ si̍mbū dīāllu᷄ŋ Chi̍i̍so᷄ŋ o̍ fe̍ŋgbɔ̍ɔ̍ ni᷄ŋ, mbo̍ wōū mu̍ŋ o̍ sɛ̄i̍ būūlū 
ko̍ŋ ni᷄ŋ. Mēēle̍ Mākāli᷅ŋ ni̍ a̍ Mēēli̍o̍o̍ ō pīlɔ̍ɔ̄ ā wa̍ īchāli̍ lo̍ŋ a̍ hɔ̄lla̍ nda̍ ā mūlīāā 
bā sɛ̄īyo̍. Mɛ̄ɛ̍ Chōo̍sɛ̍ wo̍u̍ dīāllo̍ŋ o̍ sɛ̄īyo̍ ni᷄ŋ, mbo̍ pīmbūl pōū bɛ̄ndōo̍ mbo̍ 
sɛ̄ɛ̄ŋūū o̍ sōndōo̍. Mbo̍ kūānu᷄ŋ. 

Ā hāndu̍ so̍vɛīy̍a̍ le̍ sɛī̄yo̍ māndāa̍ 
62Dīi̍māndɔ̄ɔ̍, o̍ pāa̍le̍ pɛ̍ŋgīāālē Chu̍ūwa̍ chōo̍, mi̍ wānāā bɛ̄ndūāā sōlīāā lāsa̍lāa̍ 
a̍ ku̍ndā Fālīsi̍īya̍ kūā nāa̍ Pa̍i̍lē chu̍a̍. 

63Mɛ̄ɛ̍ nda̍ kūɛ̄ ma̍ kɔ̍ di̍mūl Pa̍i̍lē āā, “Fāllo̍, ŋ̄ lōōnu̍ŋ nyɛ᷅ pīlɛ̍ mi̍ lāŋu̍nɔ̄ 
lāchōōwā kōŋ dīmī ndu̍ lɔ̍ɔ̍ o̍ wa̍ yōōmū wo̍. Mbo̍ dīmī āā, ‘Tē pālɛ̍i̍ hīōū pɛ̍ i̍ ya̍a̍, 
I̍ cho̍ mīīŋgū yōōmū.’ 

64Le̍la̍ŋ, di̍mi̍ mī so̍vɛ̄i̍ya̍ mānda̍ sɛ̄īyo̍ nyɛ̄ kɛ̄ndɛ̍ī ha̍a̍a̍ mbō lo̍ o̍ ko̍ŋ mī pālɛ̍i̍ ya̍a̍ 
ve̍ hīōū, yɔ̄ŋi̍ bu̍ɛ̍i̍yāā ndūa̍a̍ lo̍ o̍ ko̍ŋ mā chīīmbu̍u̍ dīāllūŋ ndɔ᷄ŋ. Kāni̍, tē ā chu̍a̍ 
mu̍ŋ pɛ̍, ā chō wāŋnda̍ dīmūl māā ō mīīŋgu̍ yōōmū. Ndu̍yɛ̍ chōōlā lāŋ la̍ŋ bɛ̍ɛ̍ la̍ 
hi̍a̍ū ni̍ŋ lēwɔ̄ū a̍ lā tāse̍la̍ŋ.” 

65Mi̍ Pa̍i̍lē di̍mūl nda̍ āā, “Lā chu̍a̍ so̍vɛ̄i̍ya̍ mā kɔ̍ ma̍ndā sɛ̄īyo̍ nyɛ̄ kɛ̄ndɛ̄ kɛ̍ndɛ̍ī.” 

66Mɛ̄ɛ̍ o̍ di̍mu̍l nda̍ le̍nde̍, ma̍ kɔ̍ ho᷅l tāāmāsi̍o̍o̍ o̍ pōu̍ wa̍ o̍ sɛ̄īyo̍ sōndōo̍ wo̍, māā 
tē wānā ndu̍ o̍o̍ fa̍ŋa̍ pōū kōŋ pɛ̍, ā sīna̍. Ma̍ kɛ̄sī so̍vɛ̄i̍ya̍ le̍ ndu̍ māndāa̍. 

Māa̍ti̍u̍ 28 

Chii̍s̍ū mii̍ŋ̍gu̍ yōōmū 
(Ma̍kī 16:1-10; Lu̍kū 24:1-12; Chɔ᷄ŋ 20:1-10) 

1Mi̍ pāa̍le̍ pɛ̍ŋgīāālē Chu̍ūwa̍ lē hīāū. Mɛ̄ɛ̍ pāa̍le̍ŋ lē wa̍ sīɔ̍ɔ̍, Mēēle̍ Mākāli᷅ŋ ni̍, a̍ 
Mēēli̍o̍o̍ ō pīlɔ̍ɔ̄, ma̍ cha᷄ŋ o̍ pāa̍le̍ kpu̍yālē lēŋ chōo̍ ma̍ kūā le̍ sɛ̄īyo̍ tōfāa̍. 

2O̍ lēpīlɛ̍ ni᷄ŋ kpe̍, mi̍ lɛ̄ŋnde̍ŋ lē kāndū nyīīyāa̍ ta̍u̍ ta̍u̍. Mi̍ ki̍i̍la̍nɔ̍ Māsānɔ̄ɔ̍ 
Mɛ̄lɛ̄ka̍a̍ cha᷄ŋ ɛ̄chɛ̍nɛ̄ mbo̍ tūāl lɛ̄ŋ. Mbo̍ fāŋā pōu̍ wa̍ o̍ sɛ̄ī būūlōo̍ ho̍ō sōndōo̍ 
wo̍, mbo̍ chāl lēchōo̍. 

3Wānā ndu̍ o̍o̍ che᷅ ndu̍ dīōndɔ̄ɔ̍ pɛ̍, to̍fa̍ wɔ̍ ko̍ mɛ̄ɛ̍ nyɛ̄ ŋūāla̍lɛ̍īyo̍ yɔ̄nūŋ nu̍a̍ā 
mī pa̍ŋgēlo̍o̍ tīu̍ si̍lɔ̍ yɛ̍. Nyɛ̄la̍ŋ ndu̍ lēkɔ̄ɔ̍ la̍ wa̍ lā hūmbū fo̍ fo̍ bɛ̍ndū. 

4Mi̍ sīōōŋnde̍ bīī so̍vɛ̄i̍ya̍a̍ wa̍ sɛ̄īyo̍ māndāa̍ wa̍, mā nyīīyā kpa᷅ kpā bɛ̄ndū, ma̍ 
wōū. Ma̍ yɔ̄nu᷄ŋ māā wānāā vīlɛ̍i̍. 

5Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō sūāā nāa̍ wāŋ lāāndūa̍a̍ ha̍ā chūā. Mbo̍ dīmūl nda̍ āā, 
“Lā yɔ᷅ŋ īsīōōŋ te̍. I̍ si̍nā māā Chi̍i̍sū ō nda̍ ba᷄ŋ o̍ yɔ̄m sīŋgāfīlāa̍ chōo̍ wo̍ māā ndu̍ 
nya̍ chō nūūvīa̍a̍ ni̍. 

6Ō cho̍ lɛ̍ na̍nu᷄ŋ te̍. Ō mīīŋgu̍ yōōmū mɛ̄ɛ̍ o̍ di̍mi̍ māā ō chō mīīŋgū yōōmū yɛ̍. Lā 
hu᷄ŋ mī lā hu᷄ŋ to̍fā nāa̍ o̍ wa̍ ō yāmbāā wa̍.” 

7O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ho̍ō dīmūl nda̍ āā, “Lā kɔ̍ ni̍ko̍ chɔ̍ chɔ̍ mī lā kɔ̍ 
di̍mūl bu̍ɛ̍i̍yāā ndūa̍a̍ māā ō mīīŋgu̍ yōōmū, ndu̍yɛ̍, māā ō chō kɔ̄la̍ŋ pɔ̄ɔ̄ nya̍ lāchī 
Kāli̍lī. Lo̍ŋ nya̍ chō ndu̍ chɔ̄ ni̍. Yōōŋgōo̍ ho̍ō ya̍ chu̍u̍ nya̍ ni̍.” 

8O̍ ko̍ŋ kɔ̍ɔ̍lī, mi̍ wāŋ lāāndūa̍a̍ ha̍ā fāŋa᷄ŋ o̍ sɛ̄īyo̍ chɔ̍ chɔ̍. Sīōōŋnde̍ wa̍ nda̍, kɛ̍ 
ndu̍yɛ̍, ā wa̍ vɛ̄lɛ̄ a̍ kɔ̄l kɛ̄ndɛ̄ ta̍u̍. Ma̍ kūā a̍ kīlta̍ŋ le̍ mā kɔ̍ di̍mūl bu̍ɛ̍i̍yāā ndūa̍a̍. 

9Kɛ̍ ā lo̍ kɔ̄la̍ŋ, o̍ lēpīlɛ̍ ni᷄ŋ kpe̍, ma̍ chā Chi̍i̍sū nda̍ lāchī. Mbo̍ yīl nda̍ āā, “Lā 
wo̍sɛ̄.” Ma̍ kūā nāa̍ ndu̍ chu̍a̍ ma̍ bāŋ wūla̍ŋ ndu̍ o̍ lābɛ̄ŋgu̍ ni̍ŋ ma̍ bīī ndu̍ 
bɛ̄ŋgu̍la̍ŋ ma̍ sāŋgālā ndu̍. 

10Mi̍ Chi̍i̍sū di̍mūl nda̍ āā, “Lā yɔ᷅ŋ īsīōōŋ te̍. Lā kɔ̍ mī lā kɔ̍ di̍mūl pɔ̄mbūāā nīa̍a̍ 
mā kūɛ̄ Kāli̍lī mī ŋ̄ chīīki̍āŋ lo̍ŋ.” 

Ko̍na̍ so̍vɛīy̍a̍ dɔū̄nu᷄ŋ ndo̍ 
11Mɛ̄ɛ̍ wāŋ lāāndūa̍a̍ wa̍ kɔ̄la̍ŋ, mi̍ so̍vɛ̄i̍ya̍a̍ wa̍ sɛ̄īyo̍ māndāa̍ wa̍ ā ti᷄ŋ mīīŋgū 
Chūlu̍sɛ̄lɛ̄m chi̍e̍e̍. Mɛ̄ɛ̍ nda̍ mīīŋgu̍, ma̍ kɔ̍ do̍u̍nu᷄ŋ wānāā bɛ̄ndūa̍a̍ sōlīāā lāsa̍lāa̍ 
a̍ nyɛ̄ o̍ nyɛ̍ yɔ̍nu̍ŋ. 

12Mi̍ wānāā bɛ̄ndūa̍a̍ ha̍ā nda̍ lāŋgba̍ā kālla̍ ma̍ kɛ̄ɛ̄sīāā a̍ ndi̍ o̍kɔ̄ɔ̄. Ma̍ kē so̍vɛ̄i̍ya̍ 
nyɛ̄ sɔ̄lāa̍ ta̍u̍. 

13O̍ ko̍ŋ kɔ̍ɔ̍lī, ma̍ dīmūl nda̍ āā, “Nyɛ̄ nya̍ nɔ̄ mī lā dīmi̍ wo̍ cho̍ ni̍ āā, ‘A̍ bōōndi̍i̍ 
na̍a̍ ŋ̄ wa̍ o̍ mālɔ̄ ve̍, mi̍ bu̍ɛ̍i̍yāā ndūa̍a̍ hūŋ a̍ nyūmnda̍ŋ ma̍ hu᷄ŋ chi̍i̍mbu̍u̍ 
dīāllūŋ ndɔ᷄ŋ.’ 

14Tē ō wa̍ pɛ̍ mī māsa̍ māLu̍o̍ma᷅ŋndo̍ tūēī a̍ ndi̍ o̍kɔ̄ɔ̄, ŋ̄ nɔ̄lā mī ŋ̄ sōō nāa̍ ndu̍ 
chu̍a̍. Ā yɔ᷅ŋ nya̍ nyɛ̄ le̍.” 

15O̍ ko̍ŋ kɔ̍ɔ̍lī, mi̍ so̍vɛ̄i̍ya̍ bīī nyɛ̄ sɔ̄lāa̍. Ma̍ tōsā mɛ̄ɛ̍ nda̍ dīmu̍l nda̍ yɛ̍. Le̍la̍ŋ, 
pāa̍le̍ hāūle᷅ŋ bɛ̍ɛ̍, ko̍na̍ so̍vɛ̄i̍ya̍ dɔ̄ɔ̄nu᷄ŋ ko̍ŋ ndo̍ ndu̍ ko̍ni̍ cho̍ Chu̍ūwa̍ o̍ sōndō 
ni̍. 

Nyɛ ̄Chii̍s̍ū ve᷅m bu̍ɛi̍̄ya̍ le̍ tōsāa̍ wo̍ 
(Ma̍kī 16:14-18; Lu̍kū 24:36-49; Chɔ᷄ŋ 20:19-23; Wa̍lta̍ Wānāa̍ Chi̍i̍sūa̍a̍ 1:6-8) 

16Mi̍ bu̍ɛ̍i̍yāā ŋ̄wāŋ tɔ̍ a̍ wānā pi᷅li̍a̍a̍ kūā o̍ lɛ̄ŋndē Kāli̍līle̍ŋ ni᷄ŋ. Ma̍ kɔ̍ he᷅l o̍ 
pēmbēi̍ chōo̍ nāa̍ Chi̍i̍sū di̍mu̍l nda̍ māā ā kɔ̍ wa̍. 

17Mɛ̄ɛ̍ nda̍ chē ndu̍, ma̍ bāŋ wūla̍ŋ le̍ ndu̍, ma̍ sāŋgālā ndu̍. Kɛ̍, ā pūm ā lāāla̍ŋ 
māā ndu̍ le̍. 

18Mi̍ Chi̍i̍sū sɔ̍ɔ̍ŋgūū nda̍ īkɛ̄i̍ mbo̍ dīmūl nda̍ āā, “Mɛ̄lɛ̄ka̍ ke̍ ya̍ kpāāyāa̍ nyɛ̄ o̍ 
nyɛ̄ chōo̍, cho̍o̍ cho̍o̍ ni̍ a̍ o̍ chi̍e̍ēŋndo̍ chōo̍. 

19Le̍la̍ŋ, lā kɔ̍ o̍ ŋ̄wāŋndā chīe̍e̍ lo̍ ba᷅ o̍ bā fe̍e̍ mī lā sīīŋgu̍u̍ nda̍ bu̍ɛ̍i̍yāā nī mī lā 
yīŋ nda̍ yīŋɔ̄ɔ̍ Mɛ̄lɛ̄ka̍a̍. Lā wa̍ nda̍ yīŋɔ̄ɔ̍ pɛ̍, lā pɛ̄l dīōla̍ Mɛ̄lɛ̄ka̍ Fi̍nyāa̍, a̍ Po̍ ndɔ̄ɔ̍, 
a̍ Nyi̍na̍ Mɛ̄lɛ̄ka̍a̍. 

20Mī lā pɛ̄ɛ̄ku̍ nda̍ mā tōsa̍ nyɛ̄ o̍ nyɛ̄ ya̍ di̍mu̍l nya̍ le̍ tōsāa̍. Ndu̍yɛ̍, lā kɛ̄si̍ŋ o̍ 
lākɔ̄l māā I̍ cho̍ wā lātūlu̍ a̍ nya̍ ha̍a̍a̍ mbō lo̍ o̍ ko̍ŋ mī chi̍e̍ēŋndo̍ ho̍ō fūūlu̍u̍ o̍ 
mɛ̄ɛ̄lu̍la̍ŋ.” 

Ma̍kī 

Ma̍kī 1 

Chɔŋ᷄ wānā Yiŋ̍āa̍ dīmi ̍sūɛi̍ ̍Mɛl̄ɛk̄ɛi̍ ̍
(Māa̍ti̍u̍ 3:1-12; Lu̍kū 3:1-18; Chɔ᷄ŋ 1:19-28) 

1Yōōŋgū kɛ̄ndɔ̄ɔ̍ cho̍ ho̍ō a̍ Chi̍i̍sū Ki̍li̍tī o̍kɔ̄ɔ̄ ni̍, o̍ cho̍ Po̍ Mɛ̄lɛ̄ka̍a̍ wo̍. 

2Ō kāndu̍ŋ a̍ mɛ̄ɛ̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ po̍o̍nyi̍a̍a̍ yɛ̍. Mbo̍ dīmī āā, 
“Ya̍ Mɛ̍lɛ̄ka̍, I̍ cho̍ bu̍ɛ̍ī nūu̍ vīōmɔ̄ɔ̄ nu̍m lāchī mbō kɔ̍ to̍o̍sīāā pɔ̄ɔ̄ nɛ̄īyo̍ nu̍m 
lāchī. 

3Wāŋndo̍ chō yōndāa̍ o̍ po̍llo̍ ni᷄ŋ. Ō chō dīmīo̍o̍ āā, ‘Lā tōōsi̍a̍a̍ nɛ̍īyo̍ Māsānɔ̄ɔ̍ 
Mɛ̄lɛ̄ka̍ lāchī. Lā tōōsi̍a̍a̍ ndu̍ mbō wa̍ nyɛ̄ kɛ̄ndɛ̄ sa̍kpō.’ ” 

4Ndu̍yɛ̍, mi̍ Chɔ᷄ŋ hūŋ mbo̍ wā wāŋnda̍ yīŋɔ̄ɔ̍ a̍ sūɛ̍i̍ Mɛ̄lɛ̄kɛ̍i̍ dīmīo̍o̍ o̍ po̍llo̍ ni᷄ŋ. 
Mbo̍ dīmī āā, “Lā ma᷄l yɔ̍ŋndā nyāla̍ wɔ̍ɔ̍ŋnda̍ŋ mī lā sɔ̄la̍ yīŋɔ̄ɔ̍. Ko̍ŋ to̍sā ni̍, mī 
Mɛ̄lɛ̄ka̍ ma᷄l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ.” 

5Mi̍ wānāa̍ chɛ̍ŋ o̍ lɛ̄ŋndē Chūdi̍a̍āle̍ŋ ni᷄ŋ ki̍nɛ̍i̍ ya̍, a̍ Chūlu̍sɛ̄lɛ̄m chi̍e̍e̍ ya̍, ā ka̍ 
ka̍ ku̍ā nāa̍ ndu̍ chu̍a̍. Mɛ̄ɛ̍ nda̍ chɔ̄ɔ̄mu̍u̍ yɔ̄ŋndā ndāla̍ wɔ̍ɔ̍ŋnda̍ŋ, mbo̍ yīŋ nda̍ 
o̍ Pīo̍o̍ Chɔ̍ɔ̍dāŋ. 

6Nyɛ̄lā nda̍ tōōsīāā a̍ yīīŋīī nyɔ̍mi̍a̍a̍ la̍ŋ Chɔ᷄ŋ ndu̍ o̍o̍ wo̍u̍nūŋ ni̍. Ndu̍yɛ̍, yāu̍le̍ 
yāu̍ vīsīo̍o̍ ndu̍ o̍o̍ yi̍i̍nūŋ o̍ chāŋ ni̍. Nyɛ̄ ndɔ̄ di̍a̍a̍ wa̍ so̍o̍nu̍a̍a̍ a̍ līa̍a̍ŋ ni̍. 

7Mbo̍ dīmūl wāŋnda̍ āā, “Wāna̍ cho̍ hūnɔ̄ɔ̄ ya̍ kɔ̄ɔ̄lī wo̍ nɔ̄ kpāāyāa̍ ō hīōū ya̍. I̍ 
cho̍ o̍ sɔ᷅vɛ̍ mī na̍ŋgu̍ŋ mī I̍ ti̍mbi̍ yūēī ndūɛ̍i̍ lākɔ̄ɔ̄vɛ̄i̍ye̍ le̍. 

8Ya̍ ya̍ I̍ pu̍lū nya̍ pūlɔ̄ɔ̍ Mɛ̄lɛ̄ka̍a̍ a̍ mɛ̄ŋnda̍ŋ, kɛ̍, ndu̍ cho̍ nya̍ yīŋɔ̄ɔ̄ a̍ Nyi̍nā 
Mɛ̄lɛ̄ka̍a̍.” 

Chɔŋ᷄ yīŋ Chii̍s̍ū 
(Māa̍ti̍u̍ 3:13—4:11; Lu̍kū 3:21-22; 4:1-13) 

9O̍ te̍le̍ŋ Chɔ᷄ŋ wa̍ wāŋnda̍ yīŋɔ̄ɔ̍ wo̍, mi̍ Chi̍i̍sū cha̍ŋ Na̍a̍sa̍lūɛ̄ī chi̍e̍e̍ o̍ būŋgɛ̄ī 
Kāli̍līle̍ŋ ni᷄ŋ. Mi̍ Chɔ᷄ŋ yīŋ Chɔ̍ɔ̍dāŋ o̍ pēēlo̍. 

10Mɛ̄ɛ̍ Chi̍i̍sū fu̍la̍ o̍ mɛ̄ŋnda̍ŋ ni᷄ŋ, mbo̍ chā ha̍la̍a̍ ō kūmbīa̍ŋ. Ndu̍yɛ̍, mi̍ Nyi̍na̍ 
Mɛ̄lɛ̄ka̍a̍ tūāl ndu̍ chōo̍ o̍ īka᷅ŋgbo̍. 

11Mi̍ dīōmndo̍ sūāā ɛ̄chɛ̍nɛ̄ āā, “Nu᷄m cho̍ Po̍ nūu̍ ni̍. I̍ ka̍a̍la̍ nu̍m. Ndu̍yɛ̍ I̍ hi̍ni̍ kɔ̄l 
a̍ nūm.” 

12O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ tōsā mi̍ Chi̍i̍sū ku̍ā o̍ po̍llo̍ ni᷄ŋ. 

13Lo̍ŋ o̍ lo̍ ni̍ le̍ pālɛ̍i̍ be̍le̍-hi̍ɔ̍ɔ̍lu̍. Mi̍ Sēta̍nā, māsa̍ nyi̍nāā wɔ̄ɔ̍ŋnda̍, tɔ̄ɔ̄nda᷄ŋ ndu̍ 
le̍ hāli̍ kpe̍ŋ mī ndu̍ o̍o̍ to̍sa̍ yɔ̄ŋ wɔ̄ɔ̍ŋndo̍. Chi̍i̍sū wa̍ nāa̍ vīsīāā yōndūa̍a̍ wa̍ wā. 
Mi̍ ki̍i̍la̍a̍ Mɛ̄lɛ̄ka̍a̍ hūŋ ma̍ kē ndu̍ nyɛ̄ ndu̍ o̍o̍ ye̍e̍ma̍ wo̍. 

Chii̍s̍ū ve̍e̍lu̍ pūa̍a̍ yɔɔ̍y̍āā hīɔɔ̍l̍u̍a̍a̍ 
(Māa̍ti̍u̍ 4:12-22; Lu̍kū 4:14, 15; 5:1-11) 

14O̍ kōŋ kɔ̍ɔ̍lī, mi̍ Chi̍i̍sū ku̍ā Kāli̍lī. Mbo̍ kɔ̍ di̍mī Yōōŋgū Kɛ̄ndɛ̍ Mɛ̄lɛ̄ka̍a̍ lo̍ŋ. Lɔ̍ɔ̍ 
pa̍ he̍ī yɔ̄nūŋ, nda̍ a̍a̍ bi̍ī ni᷅ŋ Chɔ᷄ŋ ma̍ dūāū ndu̍ o̍ chīɛ̄ī mānyūmndo̍ ni᷄ŋ. 

15Mi̍ Chi̍i̍sū ba̍lū a̍ dīmīo̍o̍ āā, “Bōōnde̍i̍ fu̍u̍lu̍u̍ he̍ī ni̍. Te̍le̍ŋ Mɛ̄lɛ̄ka̍ chō wā 
māsāa̍ wāŋnda̍ chōo̍ wo̍ chō ni᷅ŋ kpɛ̍ɛ̍lūŋ. Le̍la̍ŋ, lā ma᷄l yɔ̍ŋndā nyāla̍ wɔ̍ɔ̍ŋnda̍ŋ 
mī lā lāāla̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍.” 

16Mɛ̄ɛ̍ Chi̍i̍sū wa̍ kɔ̄la̍ŋ a̍ kɔ̄ŋgɔ̍ Mɛ̄ŋmā Ībūŋga᷄ŋ Kāli̍lī dēmūllo̍, mbo̍ kōmāl pūa̍a̍ 
nda̍ ŋi̍ɔ̍ɔ̍ŋ, Sa̍i̍mɔ̄ŋ nda̍ A̍ndūlū pɔ̍mbɔ̄ ndɔ̄. Ā wa̍ yālāla̍ŋ wūūwo̍ o̍ mɛ̄ŋmā 
ībūŋga᷄ŋ ni᷄ŋ. Pūa̍a̍ ha̍ā yɔ̄ɔ̄yāa̍ wa̍ wa̍li̍ ndāa̍ ni̍. 

17Mbo̍ dīmūl nda̍ āā, “Lā hu᷄ŋ mī lā sīmnu᷄ŋ bu̍ɛ̍i̍yāā nī mī pɛ̍ɛ̍kū nya̍ a̍ yɔ̄ɔ̄yā 
chēle̍ŋ. Ndu̍ cho̍ ni̍ mī lā tōsa̍ mī wāŋnda̍ sīmnu᷄ŋ bu̍ɛ̍i̍yāā nī.” 

18Ma̍ māl yālāla̍ ndāla̍ŋ o̍ lē pīlɛ̍ ni᷄ŋ kpe̍, ma̍ tūāl ndu̍ kɔ̄ɔ̄lī. 

19Mɛ̄ɛ̍ Chi̍i̍sū hi̍o̍ū lāchī ti᷄ŋ, mbo̍ kōmāl vɛ̄lɛ̄ pūa̍a̍ nda̍ ŋi̍ɔ̍ɔ̍ŋ. Pūa̍a̍ ha̍ā bɛ̍ɛ̍ 
pɔ̄mbɔ̄ɔ̍ a̍ bɛ̄ndōo̍ nda̍ wa̍ ni̍. Ā wa̍ hɔ̄lāā tūlu̍ nda̍ fi̍nyā nda̍ā o̍ dɛ̄ndɔ̄ɔ̍ ni᷄ŋ, ya̍lāla̍ 
nda̍la̍ŋ sūēndīo̍o̍. Dīōlā ndāla̍ŋ la̍ wa̍ ni̍ āā, Chēmi̍si̍, a̍ Chɔ᷄ŋ, a̍ Sɛ̍bɛ̍dīī fi̍nyā ndā. 

20Mbo̍ dīmūl nda̍ āā, “Lā hu᷄ŋ nāa̍ ya̍ chu̍a̍.” Mi̍ pūa̍a̍ ha̍ā mɛ̄ī fi̍nyā nda̍ a̍ pūa̍a̍ 
ndāa̍ wa̍lla̍ o̍ dɛ̄ndɔ̄ɔ̍ ni᷄ŋ ma̍ tūāl Chi̍i̍sū kɔ̄ɔ̄lī. 

Chii̍s̍ū to̍ū nyin̍ā wɔɔ̄ŋ̍ndo̍ 
(Lu̍kū 4:31-37) 

21Ma̍ fūūlūū Kēpa̍a̍nīɔ̄m chi̍e̍e̍. Mɛ̄ɛ̍ pāa̍le̍ pɛ̍ŋgīāālē Chu̍ūwa̍ lē fūūlu̍u̍, mi̍ Chi̍i̍sū 
ku̍ā o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ. Mbo̍ kāndū wāŋnda̍ pɛ̄ɛ̄kōo̍ o̍ pāa̍le̍ŋ 
nde᷅ŋ chōo̍. 

22Wānāa̍ wa̍ o̍ chīɛ̄īyo̍ ho̍ō ni᷄ŋ ma̍ tūɛ̄ī Chi̍i̍sū pɛ̄ɛ̄kōo̍ wa̍, mi̍ kɔ̄ndɔ̄fi̍llo̍ bīī nda̍ 
ta̍u̍ ta̍u̍ a̍ mɛ̄ɛ̍ o̍ pɛ̍ɛ̍kū wa᷅ŋnda̍ yɛ̍. Kāni̍ ndu̍ ndu̍, pɛ̄ɛ̄kū ndɔ̄ɔ̍ ō ve̍ mɛ̄ɛ̍ wānāa̍ 
pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā pɛ̄ɛ̄kū wa᷅ŋnda̍ yɛ̍ le̍. Ndu̍ ndu̍, pɛ̄ɛ̄kū 
ndɔ̄ɔ̍ ō wa̍ māwāā māā wāna̍ kpāāyā bɛ̍ndū. 

23O̍ pɛ̄ɛ̄kōo̍ ho̍ō ni᷄ŋ, mi̍ pōo̍ pūm lūɛ̄ī nda̍ tɛ̄ɛ̄ŋ. Pōo̍ ho̍ō yɛ̍, nyi̍nā wɔ̄ɔ̍ŋndo̍ wa̍ 
ndu̍ kɔ̄ɔ̄lī. 

24Mbo̍ dēŋī. Mi̍ nyi̍nā wɔ̄ɔ̍ŋ wa̍ ndu̍ kɔ̄ɔ̄lī wo̍ nyūnā Chi̍i̍sū āā, “Vɛ᷅ sōndōo̍ wōūwo̍ 
o̍ sūɛ̍i̍ nyi̍nāā wɔ̄ɔ̍ŋnda̍ ni᷄ŋ mɛ̄ɛ̍ yā cho̍ nu̍a̍ā yɛ̍, nūm Chi̍i̍sū fu̍la̍ Na̍a̍sa̍lūɛ̄ī yo̍? 
Le̍ na̍a̍ tɛ̄ɛ̄mbūūwo̍ ŋ̄ hīŋ ni̍? I̍ si̍nā wāna̍ ŋ̄ chō wo̍. Wāna̍ cho̍ le̍ Mɛ̄lɛ̄ka̍ wo̍ ŋ̄ chō 
ni̍.” 

25Mi̍ Chi̍i̍sū kpa̍ā nyi̍nā wɔ̄ɔ̍ŋ wa̍ pōo̍ ho̍ō kɔ̄ɔ̄lī wo̍ āā, “Me̍i̍, mā fa̍ŋa̍ŋ po̍o̍ ho̍ō 
kɔ̄ɔ̄lī.” 

26Mi̍ nyi̍nā wɔ̄ɔ̍ŋ kōŋ chūā pōo̍. Mbo̍ dēŋī chōo̍ cho̍o̍ kpe̍le̍ŋ. Mbo̍ fāŋa᷄ŋ ndu̍ 
kɔ̄ɔ̄lī. 

27Mi̍ kɔ̄ndɔ̄fi̍llo̍ bīī vɛ̄lɛ̄ wāŋnda̍. Ma̍ kāndū nyūūni̍āŋndo̍ nda̍ pi̍la̍ tɛ̄ɛ̄ŋ āā, “Ī māā 
vɛ̄ɛ̍nɛ̍ I̍ cho̍ yɛ̄ he̍ī? Bāā pɛ̄ɛ̄kū sɛ̄nɛ̄īyo̍ ni̍? Ye̍ē pōo̍ ho̍ō nɔ̄ kpāāyāa̍ mbō sōō bɛ̍ɛ̍ 
nāa̍ nyi̍nāā wɔ̄ɔ̍ŋnda̍ chūā, ndu̍yɛ̍, mā tūēī ndu̍ dīōm.” 

28Mi̍ tɔ̍ɔ̍ Chi̍i̍sōo̍ tīū si̍lɔ̍ o̍ lɛ̄ŋndē Kāli̍līle̍ŋ ni᷄ŋ. 

Chii̍s̍ū siŋ̍gi ̍wāŋnda̍ ta̍u̍ 
(Māa̍ti̍u̍ 8:14-17; Lu̍kū 4:38-41) 

29Mɛ̄ɛ̍ Chi̍i̍sū nda̍ Chēmi̍si̍, a̍ Chɔ᷄ŋ, a̍ bu̍ɛ̍i̍yāā ndūa̍a̍ ā pīli̍a̍ā fūlā o̍ chīɛ̄ī Chu̍ūwa̍ 
pīɛ̄ī Mɛ̍lɛ̄ka̍ wo̍ ni᷄ŋ, ma̍ kūā sa̍kpō o̍ chīɛ̍i̍ Sa̍i̍mɔ̄ŋ a̍ A̍ndūlū wo̍. 

30La̍nɔ̍ɔ̍ Sa̍i̍mɔ̄ŋ kāla̍ ndɔ̄ wa̍ īhīni̍ o̍ kpēlē chīɛ̄ī ni̍ŋ a̍ dīāllūŋ tūūwo̍ŋ. Mɛ̄ɛ̍ Chi̍i̍sū 
fu̍u̍lu̍u̍ lo̍ŋ, ma̍ dīmūl ndu̍ a̍ ndu̍ o̍kɔ̄ɔ̄. 

31Mi̍ Chi̍i̍sū ku̍ā nāa̍ ndu̍ chu̍a̍. Mbo̍ sāā ndu̍ bāa̍. Mbo̍ chūā ndu̍ īhīni̍ o̍ kpēlē. Mi̍ 
dīāllūŋ tūūwo̍ŋ ŋ̄ pɛ̄ŋgī. O̍ ko̍ŋ kɔ̍ɔ̍lī mbo̍ tōōsīāl nda̍ nyɛ̄ dīa̍a̍. 

32Mɛ̄ɛ̍ pāa̍le̍ŋ lē de᷄l mi̍ nyūmnda̍ŋ mā tūāl, mi̍ wāŋnda̍ hūŋ a̍ wānāā lānāāwa̍ a̍ 
wānāā nyi̍nāā wɔ̄ɔ̍ŋndā wa̍ kɔ̄ɔ̄lī wa̍ kpo̍u̍ nāa̍ Chi̍i̍sū chu̍a̍. 

33Mi̍ wāŋnda̍ o̍ chi̍o̍o̍ ho̍ō ni᷄ŋ kpo̍u̍ a̍ chu̍ūŋgi̍āŋ na̍a̍ pi᷅lɛ̍ o̍ chīɛ̄ī Chi̍i̍sū wa̍ ni᷄ŋ 
ndo̍ dīō. 

34Mi̍ Chi̍i̍sū si̍ŋgī wānāa̍ wa̍ a̍ nāālā yɛ̍ yɛ̍la̍ŋ nda̍. Mbo̍ tūāū nyi̍nāā wɔ̄ɔ̍ŋnda̍ ta̍u̍ 
wa̍nāā nyi̍nāa̍ wa̍ kɔ̄ɔ̄lī wa̍ kɔ̄ɔ̄lī. Chi̍i̍sū ndu̍ o̍o̍ chɛ᷅l mī nyi̍nāā kāŋ nda̍ a̍a̍ so̍ō 
nyɛ̄ o̍ nyɛ̄ le̍. Fo̍ndōle̍, nyi̍nāa̍ nda̍ a̍a̍ si̍nā wa᷅na̍ ndu̍ o̍o̍ wa̍ wo̍. 

Chii̍s̍ū dim̍i ̍Yōōŋgū Kɛn̄dɛ ̍Mɛl̄ɛk̄a̍a̍ Kālil̍ī 
(Lu̍kū 4:42-44) 

35Dīi̍māndɔ̄ɔ̍ a̍ dītɛ̍ɛ̄ŋ pāa̍le̍ si̍a̍a̍, mi̍ Chi̍i̍sū ti̍a̍ndū o̍ lūa̍a̍ŋ. Mbo̍ māl chi̍o̍o̍. Mbo̍ 
kūā nāa̍ yo̍lo̍līa̍a̍. Mbo̍ pīɛ̄ī Mɛ̄lɛ̄ka̍ lo̍ŋ. 

36Mi̍ Sa̍i̍mɔ̄ŋ nda̍ chāāŋāā ndūa̍a̍ ā kūā ndu̍ nūūvīa̍a̍. 

37Mɛ̄ɛ̍ nda̍ kūɛ̄, ma̍ sāālu᷄ŋ ndu̍. Ma̍ dīmūl ndu̍ āā, “Wānā o̍ wānā fe̍e̍ cho̍ nu̍m ni᷅ŋ 
hāū nu̍u̍vīa̍a̍.” 

38Kɛ̍ mi̍ Chi̍i̍sū dīmūl nda̍ āā, “Ŋ̄ kɔ̄nu᷅ŋ o̍ chi̍o̍o̍ŋ ŋ̄ pīlɔ᷅ŋ mī I̍ kɔ̍ di̍mī Yōōŋgū 
Kɛ̄ndɛ̍ Mɛ̄lɛ̄ka̍a̍ lo̍ŋ. Le̍ sa̍bōo̍ ho̍ō ya̍ I̍ hi᷅ŋ ni̍.” 

39Mi̍ Chi̍i̍sū ku̍ā o̍ lɛ̄ŋndē Kāli̍līle̍ŋ ni᷄ŋ. Mbo̍ kɔ̍ di̍mī Yōōŋgū Kɛ̄ndɛ̍ Mɛ̄lɛ̄ka̍a̍ o̍ 
chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. Mbo̍ tūāū nyi̍nāā wɔ̄ɔ̍ŋnda̍ wāŋnda̍ kɔ̄ɔ̄lī. 

Chii̍s̍ū siŋ̍gi ̍nāā wɔɔ̄ŋ̍ wa̍ pōo̍ lēkɔɔ̄ ̍wo̍ 
(Māa̍ti̍u̍ 8:1-4; Lu̍kū 5:12-16) 

40Mi̍ po̍ pi᷅lɛ̍ hūŋ nāa̍ Chi̍i̍sū chu̍a̍ a̍ nāā wɔ̄ɔ̍ŋ pūm ndu̍ lēkɔ̄ɔ̍. Mbo̍ bāŋ wūla̍ŋ, 
mbo̍ nyɔ̄ɔ̄lū ndu̍. Mbo̍ dīmūl ndu̍ āā, “Fāllo̍, si̍ŋgi̍ ya̍ fɔ̍ mī si̍mnu᷄ŋ o̍ di̍a̍ndāā 
Mɛ̄lɛ̄ka̍ o̍ hɔ̄l. Ā nɔ̄lā mā si̍ŋgi̍ ya̍, tē ō wa̍ pɛ̍ mā chɛ̍l.” 

41Mi̍ nyīɛ̍ɛ̍ye̍ bīī Chi̍i̍sū ta̍u̍ le̍ pōo̍ ho̍ō. Mbo̍ sīɛ̄ndī bā ndɔ̄ɔ̍ mbo̍ pīla᷄ŋ po̍o̍ ho̍ō. 
Mbo̍ dīmūl ndu̍ āā, “I̍ chɛ̍l mī si̍ŋgi̍ nūm. Le̍la̍ŋ, si̍o̍ŋgu̍ mā sīmnu᷄ŋ vɛ̍lɛ̄ ō 
dīāndāā.” 

42Mi̍ nāā wɔ̄ɔ̍ŋ kōŋ fāŋa᷄ŋ po̍o̍ ho̍ō lēkɔ̄ɔ̍ o̍ lē pīlɛ̍ ni᷄ŋ kpe̍. 

43Mbo̍ sīlā ndu̍ ō kālā ka̍lā. 

44Mbo̍ dīmūl ndu̍ āā, “Pōo̍, do̍u̍nu᷄ŋ wa̍nā su̍ɛ̍i̍ he̍ī ko̍na̍ le̍. Kɔ̄la̍ŋ ko̍ni̍ ŋ̄ kūā 
sa̍kpō nāa̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ chūā ni̍ mbō kɔ̍ to̍fā nu̍m. Ndu̍yɛ̍, mā 
yɔ̍ŋgu̍ kīo̍o̍ le̍ mɛ̄ɛ̍ ŋ̄ sēŋgū yɛ̍, ō Mūu̍sē di̍mi̍ le̍ yɔ̄ŋgōo̍ wo̍. Fo̍ndōle̍, ko̍ŋ chɔ᷅m 
wa᷅ŋnda̍ ni̍ māā ā sēŋgū.” Mi̍ Chi̍i̍sū di̍mūl ndu̍ māā ō kɔ̍ chɔ̍ chɔ̍. 

45Kɛ̍, mɛ̄ɛ̍ pōo̍ ho̍ō kūɛ̄, mbo̍ kɔ̍ ka̍ndū wāŋnda̍ dīmūllo̍. Mbo̍ tīū ndi̍ si̍lɔ̍. Le̍la̍ŋ, 
Chi̍i̍sū ndu̍ o̍o̍ nɔ̍ lɛ̍ fo̍ndāŋ le̍ lākɔ̄ o̍ chi̍e̍e̍ kpe̍nde̍ke̍le̍ lɛ̍ le̍. Mbo̍ chālnu᷄ŋ na̍a̍ 
yo̍lo̍līa̍a̍. Mi̍ wāŋndā māl o̍ fo̍ndāŋndā yɛ̍ yɛ̍la̍ŋ ma̍ kōmāl ndu̍ lo̍ŋ. 

Ma̍kī 2 

Chii̍s̍ū siŋ̍gi ̍po̍ bɛv̍ɛi̍y̍o̍ 
(Māa̍ti̍u̍ 9:1-8; Lu̍kū 5:17-26) 

1Pālɛ̍i̍ ti᷄ŋ hīōūwɔ̄ɔ̍, mi̍ Chi̍i̍sū mi̍i̍ŋgū Kēpa̍a̍nīɔ̄m chi̍e̍e̍. Mɛ̄ɛ̍ o̍ mi̍i̍ŋgu̍ 
Kēpa̍a̍nīɔ̄m, mi̍ tɔ̍ɔ̍ ndɔ̄ɔ̍ tīū māā ō mīīŋgu̍ o̍ ndu̍ lo̍ Kēpa̍a̍nīɔ̄m. 

2Mi̍ wāŋnda̍ chūūŋgi̍āŋ na̍a̍ pi᷅lɛ̍ ma̍ hūŋ nāa̍ o̍ wa̍ chīɛ̄ī ni̍ŋ nda̍. Fo̍ndāŋ o̍ fo̍ndāŋ 
ve̍ chi̍ɛ̍ī ni̍ŋ te̍, o̍ dīō bɛ̍ɛ̍ wāŋnda̍ wa̍ ā pīāā. Mi̍ Chi̍i̍sū dīmūl nda̍ Yōōŋgū Kɛ̄ndɛ̍ 
Mɛ̄lɛ̄ka̍a̍. 

3Mɛ̄ɛ̍ o̍ wa̍ nda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍, mi̍ pūa̍a̍ ā hīɔ̍ɔ̍lu̍ hu᷅ŋ a̍ wānā 
bɛ̍vɛ̍i̍yo̍ nāa̍ ndu̍ chu̍a̍. 

4Kɛ̍, pūa̍a̍ ha̍ā sɔ̄la̍ fo̍ndāŋ o̍ fo̍ndāŋ le̍ lūɛ̄īyɔ̄ɔ̍ chīɛ̄ī ni̍ŋ mā kōma̍l Chi̍i̍sū a̍ pōo̍ 
ho̍ō le̍. Fo̍ndōle̍, a̍ fāŋga̍ wa̍ chīɛ̄ī ni̍ŋ ndo̍. Mi̍ pūa̍a̍ ha̍ā hēl o̍ chīɛ̄īyo̍ chōo̍ ma̍ būlī 
kāa̍ nāa̍ Chi̍i̍sū wa̍ chīɛ̄ī ni̍ŋ nda̍. Ma̍ tūsī ndu̍ o̍ mbōōmāa̍ ni᷄ŋ o̍ yūe̍i̍. 

5Mɛ̄ɛ̍ Chi̍i̍sū che᷅ mɛ̄ɛ̍ kpɛ̍ nda̍ lāāla̍ŋ a̍ ndu̍ yɛ̍, mbo̍ dīmūl po̍ bɛ̍vɛ̍i̍yo̍ āā, “Pōo̍, 
yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ.” 

6Wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā pūm ā wa̍ īchāli̍ chi̍ɛ̍ī ni̍ŋ lo̍ŋ. 
Ma̍ kāndū yīya᷄ŋndo̍ nu̍a̍ā, ma̍ dīmī o̍ kɔ̄ltā ndāla̍ŋ ni᷄ŋ āā, 

7“Vɛ᷅ mī pōo̍ ho̍ō sūāā sūɛ̍i̍ wa̍ā nu̍a̍ā? Wānā o̍ wānā cho̍ mbō ma᷄l wānā le̍ yɔ̄ŋndā 
wɔ̄ɔ̍ŋnda̍ŋ te̍ mɛ̄ɛ̍ Mɛ̄lɛ̄ka̍ ndu̍ pīlɛ̍ kpe̍. Vɛ᷅ mbo̍ wā dīōla̍ Mɛ̄lɛ̄ka̍la̍ŋ 
tɛ̄ɛ̄mbūūwo̍?” 

8Mi̍ Chi̍i̍sū si̍nā yīya᷄ŋnda̍ o̍ kɔ̄ltā ndāla̍ŋ ni᷄ŋ le̍ pi᷅lɛ̍ kpe̍. Mbo̍ nyūnā nda̍ āā, “Vɛ᷅ 
mi̍ yīya᷄ŋ wa̍ā le̍ndo̍o̍ wā nya̍ o̍ lākɔ̄l? 

9Tōsāa̍ mī wānā bɛ̍vɛ̍i̍yo̍ ō kūɛ̄, a̍ dīmūllo̍ ndu̍ āā, ‘Yɔ̄ŋndā nūmnda̍ wɔ̍ɔ̍ŋnda̍ŋ lā 
chō lā mālna᷄ŋ,’ o̍ kūɛ̍ɛ̍nɛ̍ hi̍o̍ū yɛ̄ wā bɛ̍ɛ̍ŋ le̍ mī wāna̍ chi̍o̍o̍ tōsa̍? Dīmūllo̍ ndu̍ 
āā, ‘Yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ,’ ndu̍ hi̍o̍ū wā bɛ̍ɛ̍ŋ. 

10Le̍la̍ŋ, I̍ cho̍ pōo̍ ho̍ō sīŋgī mī lā sīna̍ māā wāna̍ nda̍ vēēlū ho̍ō āā Po̍ Wānā 
Pɔ̍nɔ̍ɔ̍ wo̍ nɔ̄ kpāāyāa̍ o̍ chi̍e̍ēŋndo̍ chōo̍ mbō ma᷄l wāŋnda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ.” O̍ ko̍ŋ, mbo̍ dīmūl po̍ bɛ̍vɛ̍i̍yo̍ āā, 

11“Mī di̍mu̍l nu̍m, chɔ̍ŋ mā chu̍a̍ mbōōmā nu̍mndo̍ mā kūɛ̄nu᷄ŋ o̍ nūm ndo̍.” 

12Mbo̍ cha᷄ŋ nya̍ mbo̍ chūā mbōōmā ndɔ̄ɔ̍. Mi̍ wāŋnda̍ kpo̍u̍ a̍ cha᷅ ndu̍ kɔ̄la̍ŋ. Nda̍ 
kpo̍u̍ mi̍ kɔ̄ndɔ̄fi̍llo̍ bīī nda̍. Ma̍ sāŋgālā Mɛ̄lɛ̄ka̍. Ma̍ dīmī āā, “Kāni̍ bɛ̍ɛ̍, ŋ̄ chi̍ wɔ̍ i̍ 
wa̍ā nu̍a̍ā le̍.” 

Chii̍s̍ū dim̍u̍l Liv̍āī māā ō to᷄l ndu̍ kɔɔ̄l̄ī 
(Māa̍ti̍u̍ 9:9-13; Lu̍kū 5:27-32) 

13Mi̍ Chi̍i̍sū ku̍ā vɛ̄lɛ̄ o̍ mɛ̄ŋmā ībūŋga᷄ŋ īkɛ̄i̍. Mi̍ fāŋgā bɛ̍ndōo̍ chūūŋgi̍āŋ nāa̍ ndu̍ 
chu̍a̍. Mbo̍ pɛ̄ɛ̄kū nda̍. 

14Mɛ̄ɛ̍ o̍ hi̍o̍ū lāchī, mbo̍ chā Li̍vāī, po̍ A̍fa̍a̍sī wo̍. Ō wa̍ īchāli̍ o̍ chīɛ̄ī kɔ̍sɔ̄ŋndo̍. 
Mbo̍ dīmūl ndu̍ āā, “Hu̍ŋ mā sīmnu᷄ŋ bu̍ɛ̍ī nī.” Mi̍ pōo̍ ho̍ō cha᷄ŋ mbo̍ tūāl ndu̍ 
kɔ̄ɔ̄lī. 

15O̍ ko̍ŋ kɔ̍ɔ̍lī, mɛ̄ɛ̍ Chi̍i̍sū wa̍ nyɛ̄ dīa̍a̍ dīo̍o̍ nda̍ bu̍ɛ̍i̍yāā ndūa̍a̍ o̍ Li̍vāī lo̍ chi̍ɛ̍ī 
ni̍ŋ, mi̍ kɔ̍sɔ̄ŋāā chēle̍ŋ ta̍u̍ a̍ to᷅l ndu̍ kɔ̄ɔ̄lī wa̍ a̍ wānāā yɔ̄ŋ wɔ̄ɔ̍ŋāā chēle̍ŋnda̍, 
ma̍ chāl nyɛ̄ dīa̍a̍ kōŋ dīo̍o̍ lātūlu̍ nda̍ nda̍ā. 

16Mɛ̄ɛ̍ wānāa̍ pɛ̍ɛ̍kū wa᷅ŋndā sāwāla̍ Mɛ̄lɛ̄ka̍la̍ŋ nda̍, a̍ cho̍ o̍ ku̍ndā Fālīsi̍īya̍ ni᷄ŋ 
nda̍ chē ndu̍ nyɛ̄ dīa̍a̍ dīo̍o̍ nda̍ kɔ̍sɔ̄ŋnda̍ a̍ wānāā yɔ̄ŋ wɔ̄ɔ̍ŋnda̍, ma̍ nyūnā 
bu̍ɛ̍i̍yāā ndūa̍a̍ āā, “Le̍ yɛ̄ɛ̍nɛ̍ Chi̍i̍sū cho̍ yɛ̄ nyɛ̄ dīa̍a̍ dīo̍o̍ nda̍ kɔ̍sɔ̄ŋnda̍ a̍ wānāā 
yɔ̄ŋ wɔ̄ɔ̍ŋnda̍?” 

17Mɛ̄ɛ̍ Chi̍i̍sū tu̍e̍ī sūɛ̍i̍ he̍ī, mbo̍ dīmūl nda̍ āā, “Wānāa̍ cho̍ kɛ̍ndi̍a̍a̍ wa̍, ā hēu̍ ba̍ 
a̍ wāna̍ chi̍ɔ̍ū wa᷅ŋnda̍ wo̍ le̍, mɛ̄ɛ̍ wānāā cho̍ a̍ nāāla̍ŋ nda̍. I̍ hi̍ŋ le̍ wānāā sa̍kpō 
vēēlū le̍. I̍ hi᷅ŋ māhūnāā le̍ wānāā yɔ̄ŋ wɔ̄ɔ̍ŋnda̍ vēēlōo̍.” 

Ā nyūna̍ Chii̍s̍ū a̍ su᷅mndo̍ bīyɔɔ̄ ̍o̍kɔɔ̄ ̄
(Māa̍ti̍u̍ 9:14-17; Lu̍kū 5:33-39) 

18Ō wa̍ a̍ te̍le̍ŋ pu̍m Chɔ᷄ŋ Wānā Yi̍ŋāa̍ bu̍ɛ̍i̍yāā ndūa̍a̍, a̍ ku̍ndā Fālīsi̍īya̍, ā wa̍ 
su᷅mndo̍ bīyɔ̄ɔ̍. Mi̍ wāŋnda̍ hūŋ nāa̍ Chi̍i̍sū chu̍a̍ ma̍ nyūnā ndu̍ āā, “Vɛ᷅ Chɔ᷄ŋ 
Wānā Yi̍ŋāa̍ bu̍ɛ̍i̍yāā ndūa̍a̍ ni̍, a̍ bu̍ɛ̍i̍yāā Fālīsi̍īya̍ mā bīī su᷅mndo̍, kɛ̍ nūm 
bu̍ɛ̍i̍yāā nūmnda̍ ā bi̍ī su᷅m te̍ nɛ̍?” 

19Mi̍ Chi̍i̍sū lo᷅ lo̍ŋ mbo̍ mūlūl nda̍ āā, “Ō bɛ̄ndā pa̍ mī mīālāa̍ hu᷅ŋ wa᷅na̍ cho̍ la̍nɔ̍ɔ̍ 
chūa̍a̍ wo̍ o̍ bɛ̄ŋgu̍ cho̍o̍ wa̍, mā wa̍ a̍ yīa̍a̍ŋ? Tē wāna̍ cho̍ la̍nɔ̍ɔ̍ chūa̍a̍ wo̍ chō wɔ̄ 
nda̍ tɛ̄ɛ̄ŋ pɛ̍, mīālāā kāŋ ā nɔ̍ ku̍e̍e̍ mā bīī su᷅m kpo̍so̍ŋ te̍. 

20Kɛ̍ ndu̍yɛ̍, te̍le̍ŋ cho̍ fūūlūū mā fāŋa̍ wāna̍ cho̍ la̍nɔ̍ɔ̍ chūa̍a̍ wo̍ nda̍ tɛ̄ɛ̄ŋ. Tē ā 
fāŋa̍ ndu̍ nda̍ tɛ̄ɛ̄ŋ pɛ̍, ā bīī ni̍ŋ su᷅mndo̍ o̍ pāa̍le̍ le̍ŋ chōo̍. 

21“Wānā be̍ŋūl tɛ̍ɛ̍ŋgēi̍ o̍ dōmā pa̍a̍ndōo̍ a̍ pɛ̄ŋgɛ̍i̍ kōlā sɛ̍nɛ̄īye̍ le̍. Tē wānā ba̍ŋu̍l 
a̍ ndi̍ pɛ̍, tē ō lo̍ o̍ ko̍ŋ mī pɛ̄ŋgɛ̍i̍ kōlā sɛ̍nɛ̄īye̍ ī ŋɔ̄ūnu᷄ŋ pɛ̍, dōmā pa̍a̍ndōo̍ chɔ̄ɔ̄lu̍ 
kīōlū. O̍ ko̍ŋ, tɛ̄ɛ̄ŋgēi̍ ī hīōū māā pāāndū. 

22Wānā do̍ū yɛ̍ŋgīa̍ŋ o̍ bɔ̄lɔ̍ yāu̍ vīsīo̍o̍ ō pāāndōo̍ ni᷄ŋ tē. Kāni̍, tē ā dɔ̄ū pɛ̍, 
yɛ̍ŋgīa̍ŋ mā chō hēlɔ̄ɔ̄ mī mā kīndu᷄ŋ. O̍ ko̍ŋ, mī mā būli̍ bɔ̄lɔ̄ ka̍lāa̍, mī mūɛ̄īmā 
kāla᷄ŋ mā tāmbu̍ŋ, mī bɔ̄lɔ̄ɔ̍ bɛ̍ɛ̍ ndu̍ ta̍mbu̍. O̍ bɔ̄lɔ̍ yāu̍ vīsīo̍o̍ ō sɛ̄nɛ̄īyo̍ ni᷄ŋ wānā 
du̍a̍ū yɛ̍ŋgīa̍ŋ ni̍.” 

Nyɛ ̄Chii̍s̍ū dim̍i ̍a̍ pāa̍le̍ pɛŋ̍gīāālē Chu̍ūwa̍ o̍kɔɔ̄ ̄wo̍ 
(Māa̍ti̍u̍ 12:1-8; Lu̍kū 6:1-5) 

23O̍ pāa̍le̍ pi᷅lɛ̍ pɛ̍ŋgīāālē Chu̍ūwa̍ chōo̍, Chi̍i̍sū nda̍ bu̍ɛ̍i̍yāā ndūa̍a̍ ā wa̍ kɔ̄la̍ŋ ma̍ 
wā kēēkōo̍ o̍ chīɛ̄ī pūm ni᷄ŋ. Tɔ̄lɔ̄ɔ̍ wa̍ o̍ chīɛ̍i̍ he̍ī ni᷄ŋ ndo̍ ā vēēlu̍ ndu̍ āā, wi̍t. Mi̍ 
bu̍ɛ̍i̍yāā ndūa̍a̍ kāndū tɔ̄lɔ̄ɔ̍ ho̍ō yōmɔ̄ɔ̍. 

24Ku̍ndā Fālīsi̍īya̍ ā pūm ā wa̍ lo̍ŋ. Ma̍ nyūnā Chi̍i̍sū āā, “Vɛ᷅ mi̍ bu̍ɛ̍i̍yāā nūmnda̍ 
ā wā sūɛ̍i̍ wānā to̍sā o̍ pāa̍le̍ nāāle̍ pɛ̍ŋgīāāle̍ŋ chōo̍ le̍ ve̍ tōsāa̍?” 

25-26Mi̍ Chi̍i̍sū nyūnā nda̍ āā, “Lā chi̍ wɔ̍ o̍ Yāu̍ Mɛ̄lɛ̄ka̍a̍ ni᷄ŋ a̍ nyɛ̄ Māsāa̍ Dēēve̍ 
ndu̍ o̍o̍ to̍sa̍ wo̍ o̍kɔ̄ɔ̄ le̍? O̍ bōōndi̍i̍ ke̍ŋ ni᷄ŋ, Ābīa̍a̍tā wa̍ wānā bɛ̍ndū so̍lī sa̍lāa̍ o̍ 
Mɛ̄lɛ̄ka̍ lo̍ wo̍ ni̍. Nyɛ̄ dīāā ve̍ Dēēve̍ o̍ bā le̍. Dēēve̍ ni̍ nda̍ wānāa̍ wa̍ ndu̍ kɔ̄ɔ̄lī 
wa̍, mɛ̄ɛ̍ yīa̍a̍ŋ mā wa̍ nda̍ nɛ̄īyo̍, mi̍ Dēēve̍ lu̍ɛ̍ī o̍ chīɛ̄ī Mɛ̄lɛ̄ka̍a̍ ni᷄ŋ. Mbo̍ di̍ā 
bēe̍dīi̍ wa̍ ō yɔ̄ŋga᷄ŋ le̍ Mɛ̄lɛ̄ka̍ wo̍. Mbo̍ chūā o̍ ti᷄ŋ mbo̍ kē wānāa̍ wa̍ hɔ̄lāā tūlu̍ 
a̍ ndu̍ wa̍. Wānā che᷅le̍ŋ ndu̍ o̍o̍ nɔ̍ mī ndu̍ o̍o̍ de᷅ bēe̍dīi̍yo̍ ho̍ō le̍, mɛ̄ɛ̍ wānāā 
sōlīāā lāsa̍lāa̍.” 

27Le̍la̍ŋ, mi̍ Chi̍i̍sū dīmūl nda̍ āā, “Pāa̍le̍ pɛ̍ŋgīāālē Chu̍ūwa̍ lē wa̍ lē tōsa᷄ŋ le̍ wāna̍ 
chi̍o̍o̍ mālāa̍, kɛ̍ wāna̍ chi̍o̍o̍ ndu̍ ve̍ o̍ to̍sa᷄ŋ le̍ pāa̍le̍ pɛ̍ŋgīāālē Chu̍ūwa̍ mālā lē. 

28Le̍la̍ŋ, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍, ndu̍ cho̍ wāna̍ kɛ̍ɛ̍sīāā nyɛ᷅ wānā 
to̍sā o̍ pāa̍le̍ nāāle̍ pɛ̍ŋgīāāle̍ŋ chōo̍ wo̍ ni̍ a̍ nyɛ̄ wānā to̍sā le̍cho̍o̍ le̍ wo̍.” 

Ma̍kī 3 

Chii̍s̍ū siŋ̍gi ̍po̍ bā vēsɛi̍y̍o̍ 
(Māa̍ti̍u̍ 12:9-14; Lu̍kū 6:6-11) 

1Mi̍ Chi̍i̍sū lu̍ɛ̍ī vɛ̄lɛ̄ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ. Pōo̍ wa̍ lo̍ŋ a̍ bāa̍ ndu̍ ō 
vēsɛ̍i̍. 

2Wānāā pūm ā wa̍ lo̍ŋ, nda̍ a̍a̍ hɛ̍na̍ŋ mī nda̍ a̍a̍ ho̍l Chi̍i̍sū sūɛ̍i̍. Le̍ he̍ī, ma̍ chāl 
ndu̍ ni̍ko̍ to̍fāa̍ māā tē ō sīŋgī ni̍ŋ pɛ̍ wa᷅ŋnda̍ o̍ pāa̍le̍ ndāle̍ pɛ̍ŋgīāāle̍ŋ chōo̍. 

3Mi̍ Chi̍i̍sū ve̍e̍lū pōo̍ ho̍ō āā, “Hu̍ŋ la̍chi̍ na̍nu᷄ŋ.” Mi̍ pōo̍ kūā nāa̍ ndu̍ chu̍a̍. 

4Mi̍ Chi̍i̍sū di̍mūl wānāa̍ wa̍ lo̍ŋ nda̍ āā, “I̍ hɛ̍na̍ŋ mī nyu̍nā nya̍. Yɛ̄ɛ̍nɛ̍ sāwā na̍a̍ 
dīmi̍ yɛ̄ māā na̍a̍ ŋ̄ tōsa̍ o̍ pāa̍le̍ nāāle̍ pɛ̍ŋgīāāle̍ŋ chōo̍? Sūɛ̍i̍ kɛ̍ndɛ̄i̍ wāŋndo̍ 
tōsāllo̍, ɔ̄ɔ̄ sūɛ̍i̍ wɔ̍ɔ̍ŋnde̍ ndu̍ tōsāllo̍?” Mbo̍ nyūnā vɛ̄lɛ̄ nda̍ āā, “Ō nāŋ mī ŋ̄ pīŋi̍ 

yōōmū wāŋndo̍ bāā ō nāŋ mī ŋ̄ tɛ̄ɛ̄mbu̍u̍ yōōmū ndɔ̄ɔ̍ o̍ pāa̍le̍ŋ nde̍ŋ chōo̍?” Kɛ̍ 
mi̍ wāŋnda̍ ha̍ā ā mēī do̍ŋ. 

5Mi̍ Chi̍i̍sū nu̍ā nda̍ a̍ hɔ̄lla̍ ā tūū kpɛ̍i̍. Mi̍ mɔ̍nɛ̍i̍ bīī ndu̍ le̍ kɔ̄ltā ndāla̍ ve̍sɛ̍i̍la̍ŋ. 
Mbo̍ dīmūl po̍ bā vēsɛ̍i̍yo̍ ho̍ō āā, “Pōo̍ si̍ɛ̍ndi̍ ba̍ nūmndo̍.” Mi̍ pōo̍ sīɛ̄ndī bāa̍. Mi̍ 
bā ndɔ̄ɔ̍ mīīŋgū ndu̍ yɔ̄nɔ᷄ŋ nyɛ̍ kɛ̄ndɛ̍ī. 

6O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ ha̍ā ā fūlā lē pīlɛ̍ kpe̍, ma̍ kɔ̍ bi̍ī bɔ̄ŋa᷅ŋndo̍ a̍ 
ku̍nda̍ Hɛ̍lɔ̄ɔ̄wo̍ hɔ̄lāā tūlu̍ le̍ mɛ̄ɛ̍ nda̍ lōōkū mā dīī Chi̍i̍sū yɛ̍. 

Fāŋgāa̍ kūɛ ̄Chii̍s̍ū kɔɔ̄l̄ī 
7Mi̍ Chi̍i̍sū nda̍ bu̍ɛ̍i̍yāā ndūa̍a̍ fāŋa᷄ŋ ma̍ kūā o̍ mɛ̄ŋmā ībūŋga᷄ŋ īkɛ̄i̍. Mɛ̄ɛ̍ nda̍ 
kūɛ̄, mi̍ fāŋgā bɛ̍ndōo̍ fūlā o̍ lɛ̄ŋndē Kāli̍līle̍ŋ ni᷄ŋ ma̍ tūāl nda̍ kɔ̄ɔ̄lī. Mi̍ fāŋgāa̍ fūlā 
vɛ̄lɛ̄ o̍ lɛ̄ŋndē Chūdi̍a̍āle̍ŋ ni᷄ŋ, 

8a̍ Chūlu̍sɛ̄lɛ̄m chi̍e̍e̍, a̍ o̍ lɛ̄ŋndē Īdu̍mīāāle̍ŋ ni᷄ŋ, a̍ o̍ lɛ̄ŋnde̍ŋ Chɔ̍ɔ̍dāŋ le̍e̍lōo̍, a̍ 
Ta̍a̍yā chi̍e̍e̍, a̍ Sa̍i̍dɔ̄ŋ chi̍e̍e̍. Fāŋgā bɛ̍ndū bɛ̍ndōo̍ wa̍ ho̍ō ni̍. Ma̍ hūŋ nāa̍ Chi̍i̍sū 
chu̍a̍. Sa̍bū fāŋgāa̍ ho̍ō hīŋ nāa̍ Chi̍i̍sū chu̍a̍ wo̍ cho̍ ni̍ māā ā tūēī a̍ wa̍lta̍ o̍ wa̍ 
tōsāa̍ la̍ŋ o̍kɔ̄ɔ̄. 

9Mi̍ Chi̍i̍sū dīmūl bu̍ɛ̍i̍yāā ndūa̍a̍ māā ā bɛ̄ɛ̄ndi̍a̍a̍ pɔ̍ɔ̍ dɛ̄ndɔ̄ɔ̍ le̍ ndu̍ yɔ̄ŋi̍ fāŋgāa̍ 
nda̍ a̍a̍ ŋɔ̍ɔ̍ndi̍a̍a̍ ndu̍. 

10Kāni̍ fo̍ndōle̍ le̍ sīŋgi̍ o̍ si̍ŋgi̍ wāŋnda̍ ta̍u̍ ta̍u̍ wo̍, wānāā lānāāwa̍ ā wa̍ 
nyīīnda᷅ŋndo̍ kpe̍e̍kpe̍i̍ le̍ ndu̍ pīla᷄ŋndo̍. 

11Ndu̍yɛ̍ te̍le̍ŋ o̍ te̍le̍ŋ tē nyi̍nāā wɔ̄ɔ̍ŋnda̍ chē Chi̍i̍sū pɛ̍, ā de᷄l lɛ̄ŋ ndu̍ o̍ lābɛ̄ŋgu̍ 
ni̍ŋ ā dēŋi̍ chōo̍ cho̍o̍ āā, “Po̍ Mɛ̄lɛ̄ka̍a̍ ŋ̄ chō ni̍.” 

12Kɛ̍ lē pīlɛ̍ kpe̍, mī Chi̍i̍sū kpa̍a̍ nda̍ āā, “Lā chɔ̍ɔ̍mūū ya̍ le̍.” 

Chii̍s̍ū hɛl̍i ̍wānāā o̍ ve᷅m hɔl̄tē ndɔ ̄wa̍ 
(Māa̍ti̍u̍ 10:1-4; Lu̍kū 6:12-16) 

13Mi̍ Chi̍i̍sū ku̍ā o̍ pēmbo᷄ŋ tɛ̍ɛ̄ŋ. Mbo̍ vēēlū wānāā ndu̍ o̍o̍ ye̍e̍ma̍ wa̍. Mi̍ wāŋnda̍ 
ha̍ā hūŋ nāa̍ ndu̍ chu̍a̍. 

14Mi̍ Chi̍i̍sū hɛ̍lī ŋ̄wāŋ tɔ̍ a̍ wānāā ŋīɔ̍ɔ̍ŋ le̍ wāa̍ hɔ̄lāā tūlu̍ a̍ ndu̍. Mbō kē nda̍ 
dīōla̍ŋ āā, wānāā Chi̍i̍sū ve᷅m hɔ̄ltē ndɔ̄ wa̍. Mbo̍ vīām nda̍ sūɛ̍i̍ Mɛ̄lɛ̄kɛ̍i̍ dīmīo̍o̍. 

15Mbo̍ kē nda̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī. 

16Dīōlā ŋ̄wāŋ tɔ̍ a̍ wānāā ŋīɔ̍ɔ̍ŋāā o̍ hɛ̍li̍ ka̍ŋ nda̍ la̍ŋ la̍ cho̍ la᷅ŋ ni̍. Sa̍i̍mɔ̄ŋ ō Chi̍i̍sū 
kē dīōla̍ŋ āā, Pītɛ̍ wo̍, 

17a̍ pūa̍a̍ Sɛ̍bɛ̍dīī, Chēmi̍si̍ nda̍ Chɔ᷄ŋ pɔ̍mbɔ̄ ndɔ̄. Mi̍ Chi̍i̍sū ke᷅ pūa̍a̍ ŋi̍ɔ̍ɔ̍ŋnda̍ ha̍ā 
dīōlā chēle̍ŋ āā, Būa̍na̍chīī. Le̍ sa̍bū o̍ ke̍ nda̍ dīōla̍ŋ nda᷅ŋ ndo̍ chō ni̍ māā pūa̍a̍ 
ha̍ā nda̍ a̍a̍ nɔ̍ ka̍a̍ māā lēta᷅ŋ. 

18A̍ndūlū, a̍ Fi̍li̍pī, a̍ Bātɔ̄lɔ̍mīū, a̍ Māa̍ti̍u̍, a̍ Tɔ̄mɔ̍si̍, a̍ Chēmi̍si̍, po̍ A̍fa̍a̍sī wo̍, a̍ 
Ta̍a̍dīɔ̄ɔ̄, a̍ Sa̍i̍mɔ̄ŋ wāna̍ sɔ̍ŋgā le̍ lɛ̄ŋndē ndɔ̄la̍ŋ bāŋāa̍ wo̍, 

19a̍ Chu̍dā Īsīka̍a̍līɔ̄ɔ̄ o̍ pi̍si̍ ho̍ō Chi̍i̍sū wo̍. 

Wāŋnda̍ dīmi ̍māā Bɛɛ̄s̍ib̍ɔɔ̄ ̄ma̍lā Chii̍s̍ū le̍ nyin̍āā wɔɔ̄ŋ̍nda̍ tōūwɔɔ̄ ̍ni ̍
(Māa̍ti̍u̍ 12:22-32; Lu̍kū 11:14-23; 12:10) 

20Mɛ̄ɛ̍ he̍ī hīōū, mi̍ Chi̍i̍sū ku̍a̍nu᷄ŋ o̍ ndu̍ lo̍. Mi̍ wāŋnda̍ chūūŋgi̍āŋ vɛ̍lɛ̄ fāŋgā 
bɛ̍ndōo̍ nāa̍ pi᷅lɛ̍ nāa̍ Chi̍i̍sū chu̍ā. Chi̍i̍sū nda̍ bu̍ɛ̍i̍yāā ndūa̍a̍ ā sɔ̄la̍ fo̍ndāŋ o̍ 
fo̍ndāŋ le̍ nyɛ̄ dīa̍a̍ dīo̍o̍ le̍. 

21O̍ ko̍ŋ kɔ̍ɔ̍lī, mi̍ wāŋnda̍ wā dīmīo̍o̍ āā, “Ō chō ko̍ sɔ̍ɔ̍ŋ tōsāa̍ māā wānā se̍e̍mɛ̍i̍.” 
Mɛ̄ɛ̍ yu̍ŋgu̍ Chi̍i̍sōo̍ tūēī, ma̍ kūā le̍ Chi̍i̍sū sōlīo̍o̍ nda̍ tɛ̄ɛ̄ŋ. 

22Mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā pūm a̍ fu̍la̍ Chūlu̍sɛ̄lɛ̄m chi̍e̍e̍ 
ya̍ dīmī āā, “Bɛ̄ɛ̍si̍bɔ̄ɔ̄, o̍ cho̍ māsa̍ nyi̍nāā wɔ̄ɔ̍ŋnda̍ wo̍, ndu̍ cho̍ Chi̍i̍sū kɔ̄ɔ̄lī ni̍. 
Le̍la̍ŋ, a̍ kpāāya̍ māsa̍ nyi̍nāā wɔ̄ɔ̍ŋnda̍ o̍ tu̍a̍ū nyi̍nāā wɔ̄ɔ̍ŋnda̍ wāŋnda̍ kɔ̄ɔ̄lī ni̍.” 

23Mi̍ Chi̍i̍sū ve̍e̍lū nda̍ mbo̍ nyūnā nda̍ o̍ tāle̍la̍ŋ ni᷄ŋ āā, “Vɛ̄ɛ̍nɛ̍ Sēta̍nā māsa̍ 
nyi̍nāā wɔ̄ɔ̍ŋnda̍ lōōkū yɛ̍ mbō tōū ndu̍ pi̍la̍? 

24Tē lɛ̄ŋnde̍ŋ lē pīɔ̄ūvi̍āŋ ku̍ndāla̍ŋ pɛ̍, mā sāa̍ sɔ̍ŋgɔ̄ɔ̍ vēllāa̍ vēllē pɛ̍, lɛ̄ŋndē lēŋ 
lē si᷅m te̍. 

25Tē yu̍ŋgo̍o̍ pīɔ̄ūvi̍āŋ ku̍ndāla̍ŋ pɛ̍, mā sāa̍ sɔ̍ŋgɔ̄ɔ̍ vēllāa̍ vēllē pɛ̍, pīɔ̄llo̍ yu̍ŋgu̍ 
ko̍ŋ ō pi̍ɔ̄l ni̍. 

26Ndu̍yɛ̍, tē māsāle̍ Sēta̍nā māsa̍ nyi̍nāā wɔ̄ɔ̍ŋnda̍ lē pīɔ̄ūvi̍āŋ ku̍ndāla̍ŋ pɛ̍, mī lā 
sāa̍ sɔ̍ŋgɔ̄ɔ̍ vēllāa̍ vēllē pɛ̍, māsāle̍ ndɔ̄le̍ŋ lē si᷄m te̍. Ndu̍yɛ̍, mɛ̄ɛ̄lu̍la̍ ndɔ̄la̍ŋ la̍ wa᷅ 
la̍ŋ ni̍. 

27“Le̍ wānā o̍ wānā mā lūɛ̄ī o̍ wāna̍ dīāllūŋ kālāa̍ lo̍ chi̍ɛ̍ī ni̍ŋ mā chu̍a̍ nyɛ̄m ndɔ᷄ŋ 
kpo̍u̍, mɛ̄ɛ̍ mā bīī ndu̍ fɛ̍lɛ̍ŋ mā yi̍i̍ ndu̍ po᷅ŋ bɛ̄ndū. Tē ō cho̍ ko̍ŋ te̍, wānā nɔ̍lā 
mā lūɛ̄ī mā chu̍a̍ nyɛ̄m ndɔ᷄ŋ te̍. 

28“Mī di̍mu̍l nya̍, mī Mɛ̄lɛ̄ka̍ ma᷄l wānā le̍ yɔ̄ŋ o̍ yɔ̄ŋ wɔ̄ɔ̍ŋ ŋ̄ tōsa̍ a̍ nyɛ̄ o̍ nyɛ̄ wɔ̄ɔ̍ŋ 
ŋ̄ dīmi̍. 

29Kɛ̍, wānā o̍ wānā a̍ di̍mi̍ dīōmndā wɔ̍ɔ̍ŋnda̍ŋ a̍ Nyi̍na̍ Mɛ̄lɛ̄ka̍a̍ pɛ̍, fɛ̍ɛ̍ŋ a̍ fɛ̍ɛ̍ŋ a̍ 
sɔ̍lā ma̍lɔ̄ɔ̄ le̍. Yɔ̄ŋ nu̍m wɔ̍ɔ̍ŋndo̍ chō wā le̍ fɛ̍ɛ̍ŋ a̍ fɛ̍ɛ̍ŋ.” 

30Chi̍i̍sū di̍mi̍ he̍ī fo̍ndōle̍, ā dīmi̍ āā, “Nyi̍nā wɔ̄ɔ̍ŋndo̍ cho̍ ndu̍ kɔ̄ɔ̄lī ni̍.” 

Wānāa̍ cho̍ wānāā kpe̍e̍kpe̍iy̍a̍a̍ Chii̍s̍ūa̍a̍ wa̍ 
(Māa̍ti̍u̍ 12:46-50; Lu̍kū 8:19-21) 

31Mi̍ Chi̍i̍sū kāla̍ ndɔ̄ a̍ pɔ̍mbūāā ndūa̍a̍ hūŋ, ma̍ sīm o̍ bɛ̍ɛ̄. Ma̍ vīām wānā nāa̍ 
Chi̍i̍sū chu̍a̍ le̍ ndu̍ vēēlōo̍. 

32Fāŋgāa̍ wa̍ īchāli̍ a̍ ba̍lāā Chi̍i̍sū. Ma̍ dīmūl ndu̍ āā, “Kālā nu̍m nda̍ pɔ̄mbūāā 
nūmnda̍ ā chō o̍ bɛ̍ɛ̄. Ā hɛ̄na̍ŋ mā chē nu̍m.” 

33Mi̍ Chi̍i̍sū nyūnā nda̍ āā, “Nɛ̄ɛ̍nɛ̍ cho̍ yɛ̄ kāla̍ nūu̍? Ndu̍yɛ̍, o̍ nɛ̄ɛ̍ni̍a̍ā cho̍ yɛ̄ 
pɔ̄mbūāā nīa̍a̍?” 

34Mbo̍ mɛ̄ɛ̄nda᷄ŋ fa᷅ŋga̍ wa̍ ndu̍ ō bālāā wo̍. Mbo̍ dīmūl nda̍ āā, “Ha̍ā cho̍ kālāa̍ 
nīa̍a̍ ni̍. Nda̍ cho̍ pɔ̄mbūāā nīa̍a̍ ni̍.” 

35Mbo̍ dīmī āā, “Wāna̍ o̍ wāna̍ to̍sa̍ hɛ̄na᷄ŋ Mɛ̄lɛ̄ka̍a̍ pɛ̍, mɛ̄ɛ̍ ndu̍ cho̍ pɔ̄mbɔ̄ nūu̍ 
ni̍, mɛ̄ɛ̍ ndu̍ cho̍ yēma̍ nūu̍ ni̍, mɛ̄ɛ̍ ndu̍ cho̍ kāla̍ nūu̍ ni̍.” 

Ma̍kī 4 

Tālo̍o̍ a̍ yɛȳii̍ ̍nda̍ sa᷄ŋ nde̍ o̍kɔɔ̄ ̄
(Māa̍ti̍u̍ 13:1-9; Lu̍kū 8:4-8) 

1Mi̍ Chi̍i̍sū ka̍ndū pɛ̄ɛ̄kōo̍ o̍ mɛ̄ŋmā ībūŋga᷄ŋ īkɛ̄i̍. Mi̍ wāŋnda̍ chūūŋgi̍āŋ fa̍ŋgā 
bɛ̍ndōo̍ nāa̍ pi᷅lɛ̍. Ma̍ bālū ndu̍ si̍lɔ̍. Le̍ he̍ī, mi̍ Chi̍i̍sū lu̍ɛ̍ī o̍ dɛ̄ndɔ̄ɔ̍ ni᷄ŋ. Mbo̍ chāl 
o̍ dɛ̄ndɔ̄ɔ̍ ho̍ō ni᷄ŋ o̍ mɛ̄ŋnda̍ŋ chōo̍. Mi̍ fāŋgāa̍ sīm o̍ mɛ̄ŋmā ībūŋga᷄ŋ īkɛ̄i̍ o̍ kɔ̄ŋgɔ̍. 

2Mi̍ Chi̍i̍sū pɛ̍ɛ̍kū nda̍ sɔ̄ɔ̍ŋ bɔ̍ɔ̍ bɔ̍ɔ̍ o̍ tāle̍la̍ŋ ni᷄ŋ. Mɛ̄ɛ̍ o̍ wa̍ nda̍ pɛ̄ɛ̄kōo̍, mbo̍ dīmī 
āā, 

3“Lā ya᷄ŋ ni᷅la̍ŋ. Pōo̍ chɛ̍ŋ ni̍ mbo̍ kūā wāa̍ o̍ chīɛ̄ī ndūɛ̍i̍ ni̍ŋ. Mɛ̄ɛ̍ o̍ sa̍ŋ yɛ̄i̍ye̍, mi̍ ī 
pūm ī dēl o̍ nɛ̄ī kɔ᷅llo̍. Mi̍ ī pūm ī dēl o̍ lɛ̄ŋndē ba̍ndi̍la̍le̍ŋ chōo̍, nāa̍ lɛ̄ŋndē bɔ̄ɔ̍ le̍ 
cho̍ le̍ wa̍. Mi̍ ī pūm ī dēl o̍ lɛ̄ŋndē ŋ̄yɔ̄le̍ŋ. Mi̍ ī pūm ī dēl o̍ lɛ̄ŋndē kɛ̄ndɛ̄le̍ŋ chōo̍. 

4O̍ ko̍ŋ kɔ̍ɔ̍lī, mi̍ yōūwa̍ hu᷄ŋ chɔ̍ɔ̍vīāā yɛ̄īyi̍i̍ de̍l o̍ nɛ̄ī kɔ᷅llo̍ ve̍. 

5Yɛ̄īyi̍i̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍, mi̍ ī kēlēŋā wūlɔ̄ɔ̄. Kāni̍ fo̍ndōle̍, lɛ̄ŋnde̍ŋ 
lē ve̍ le̍ bɔ̍ɔ̍ lo̍ŋ te̍. 

6Kɛ̍ mɛ̄ɛ̍ pāa̍le̍ŋ lē fūla̍ mi̍ lē lūāā ndi̍, mi̍ ī nyāmālā mi̍ ī vēsa᷄ŋ, kāni̍ fo̍ndōle̍, 
pūūndo̍ŋ ŋ̄ ku̍e̍ lɛ᷅ŋ la̍nda̍ŋ te̍. 

7I̍ de̍l o̍ lɛ̄ŋndē ŋ̄yɔ̄le̍ŋ nde̍, ndi̍ ndi̍ mi̍ ī wūl hɔ̄lāā tūlu̍ a̍ yɔ̄ɔ̍ŋ. Mi̍ yɔ̄ɔ̍ŋ sɔ̄ɔ̄ŋgūū 
mi̍ ŋ̄ kāyā kāya᷄ŋ ndi̍, mi̍ ī kɛ̄ɛ̄ le̍ chūūlōo̍ mi̍ ŋ̄ dīī ndi̍. 

8Mi̍ i̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍ ī nāŋ ta̍u̍ ta̍u̍. Mi̍ ī pūm ī kūām yāsāla̍ŋ be̍le̍-
ya̍a̍, ī pūm yāsāla̍ŋ be̍le̍-ŋɔ̍mpu᷅m, ī pūm yāsāla̍ŋ kɛ̄mɛ̄.” 

9Mi̍ Chi̍i̍sū di̍mī āā, “Nūm o̍ nu᷄m nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā 
tūēī mī lā sīna̍ pɛ̄ŋgu̍.” 

Le̍ sa̍bū Chii̍s̍ū ndu̍ o̍o̍ su̍a̍ā o̍ tāle̍la̍ŋ niŋ᷄ ndo̍ 
(Māa̍ti̍u̍ 13:10-17; Lu̍kū 8:9-10) 

10Mɛ̄ɛ̍ fāŋgāa̍ pīɔ̍l, mi̍ wānāa̍ wa̍ Chi̍i̍sū kɔ̄ɔ̄lī wa̍ a̍ bu̍ɛ̍i̍yāā ŋ̄wāŋ tɔ̍ a̍ wānāā 
ŋīɔ̍ɔ̍ŋnda̍ ā lō hɔ̄lāā tūlu̍ a̍ Chi̍i̍sū. Ma̍ nyūnā Chi̍i̍sū a̍ tāle̍lā o̍ di̍mi̍ la̍ŋ o̍kɔ̄ɔ̄. 

11Mi̍ Chi̍i̍sū di̍mūl nda̍ āā, “Nya̍ Mɛ̄lɛ̄ka̍ chɛ᷄l le̍ mī lā sīna̍ sɔ̄ɔ̍ŋ wa̍ ŋ̄ vīāŋna᷄ŋ a̍ 
māsāle̍ Mɛ̄lɛ̄ka̍le̍ŋ o̍kɔ̄ɔ̄ wo̍ŋ ni̍. Kɛ̍ o̍ tāle̍la̍ŋ ni᷄ŋ, sɔ̄ɔ̍ŋ kpo̍u̍ ŋ̍ di̍mu̍lu̍ŋ wa̍nāā 
chēle̍ŋ nda̍ ni̍ 

12le̍ hāli̍ kpe̍ŋ, ‘Mā nu̍a̍, kɛ̍ ā chi᷅ le̍. Mā ya᷄ŋ nīla̍ŋ mā tūēī, kɛ̍ ā si̍nā pɛ̄ŋgu̍ le̍. Kɛ̍, 
tē nda̍ a̍a̍ che᷅ pɛ̍ ndu̍yɛ̍ mī nda̍ a̍a̍ tu̍e̍ī, ā wa̍ mūli᷄ŋ nāa̍ Mɛ̄lɛ̄ka̍ chūā, mī nda̍ a̍a̍ 
sɔ̍la̍ mālɔ̄ɔ̍ le̍ yɔ̄ŋndā ndāla̍ wɔ̍ɔ̍ŋnda̍ŋ.’ ” 

Chii̍s̍ū tɛɛ̍s̍ia̍̍a̍ tālo̍o̍ a̍ yɛȳii̍ ̍nda̍ sa᷄ŋ nde̍ o̍kɔɔ̄ ̄
(Māa̍ti̍u̍ 13:18-23; Lu̍kū 8:11-15) 

13Mi̍ Chi̍i̍sū di̍mūl nda̍ āā, “Mɛ̄ɛ̍ nya̍ sīna̍ tālo̍o̍ ho̍ō pɛ̄ŋgu̍ le̍ yɛ̍, vɛ̄ɛ̍nɛ̍ nya̍ sīnā 
yɛ̍ ni̍ŋ tāle̍la̍ŋ lā pīlɛ̍la̍ŋ pɛ̄ŋgu̍ kpo̍u̍? 

14Wānā sa̍ŋāa̍ sa᷄ŋ Dīo̍m Mɛ̄lɛ̄ka̍a̍, mɛ̄ɛ̍ wānā sa᷅ŋ yɛ̍i̍ye̍ yɛ̍. 

15Yɛ̄i̍yi̍i̍ de̍l o̍ nɛ̄ī kɔ᷅llo̍ ve̍, ī chō māchūāā wāŋnda̍ ā pūm a̍ tu̍e̍ī Dīo̍m Mɛ̄lɛ̄ka̍a̍ 
wa̍. Mɛ̄ɛ̍ nda̍ tūēī, o̍ lē pīlɛ̍ ni᷄ŋ kpe̍ mi̍ Sēta̍nā, māsa̍ nyi̍nāā wɔ̄ɔ̍ŋnda̍, ō hu᷄ŋ 
po̍o̍ndā ndu̍ nda̍ o̍ lākɔ̄l. 

16Yɛ̄i̍yi̍i̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍, ī chō māchūāā māā wāŋnda̍ ā pūm. Tē 
ā tūēī pɛ̍ Di̍o̍m Mɛ̄lɛ̄ka̍a̍, ā chɛ᷄l ndu̍ a̍ kɔ̄l kɛ̄ndɛ̄ lē pīlɛ̍ kpe̍. 

17Kɛ̍, mɛ̄ɛ̍ pūūndu᷅ŋ tɔ̄lɔ̄ɔ̍ ŋ̄ nɔ̍lā lu̍ɛ̍i̍yɔ̄ɔ̍ la̍nda̍ŋ o̍ lɛ̄ŋndē ba̍ndi̍la̍le̍ŋ te̍ yɛ̍, le̍nde̍ 
ko̍ni̍ wāŋnda̍ ha̍ā chō ni̍. Dīo̍m Mɛ̄lɛ̄ka̍a̍ ō lu̍e̍ī nda̍ o̍ lākɔ̄l di̍ le̍. Mī wāŋnda̍ ha̍ā ā 
lāāla̍ŋ le̍ te̍le̍ŋ bi̍ŋgī. Kɛ̍, tē nyɛ̄ kīndīlāa̍ ō hīŋ nda̍ chōo̍ pɛ̍, kɛ̄lɛ̄ŋgāā mī wāŋnda̍ 
ā tūsi̍ nda̍ nyɛ̄ pālāa̍ chōo̍ le̍ mɛ̄ɛ̍ nda̍ chɛ᷄l Dīo̍m Mɛ̄lɛ̄ka̍a̍ yɛ̍ pɛ̍, ā ma᷄l bɛ̍ɛ̍ di̍ōm 
kālāa̍. 

18Yɛ̄īyi̍i̍ de̍l o̍ lɛ̄ŋndē ŋ̄yɔ̄le̍ŋ nde̍, ī chō māchūāā māā wāŋnda̍ ā pūm a̍ tu̍ɛ̍ī Di̍o̍m 
Mɛ̄lɛ̄ka̍a̍ wa̍, 

19kɛ̍ ndu̍yɛ̍, ā vīōū pɛ̍ kpɛ̍ɛ̍, būūla᷄ŋ nyɛ̄m chi̍e̍ēŋndo̍ŋ, a̍ yēēmɛ̍i̍ sūllo̍, a̍ yēēmɛ̍i̍ 
nyɛ̄m chēle̍ŋndo̍ŋ ŋ̄ lūɛ̄ī nda̍ o̍ lākɔ̄l. O̍ ko̍ŋ, mī ŋ̄ kāya̍ ka̍ya̍ŋ Di̍o̍m Mɛ̄lɛ̄ka̍ nda̍ 
tūēī yo̍, mɛ̄ɛ̍ yɔ̄ɔ̍ŋ ŋ̄ kāyā kāyāŋ tɔ̍lɔ̄ɔ̍ yɛ̍. O̍ ko̍ŋ, mī dīōm kālāa̍ ō fōōfi̍ nda̍ ni᷄ŋ, 
mɛ̄ɛ̍ tɔ̄lɔ̄ɔ̍ ō fōōfi̍ nu̍a̍ā yɛ̍. 

20Yɛ̄īyi̍i̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍, ī chō māchūāā māā wāŋnda̍ ā pūm a̍ tu̍ɛ̍ī 
Di̍o̍m Mɛ̄lɛ̄ka̍a̍ wa̍. Tē ā tūēī ndu̍ pɛ̍, ā chɛ᷄l ndu̍. O̍ ko̍ŋ, ā chɔ᷄m tɔ̄nɔ̄ɔ̍ mɛ̄ɛ̍ yɛ̄i̍ye̍ o̍ 
lɛ̄ŋndē kɛ̄ndɛ̄le̍ŋ chōo̍ i̍ yɔ̍ŋgū kɔ᷅mnde̍ŋ yɛ̍. Ō pūm mbō yɔ̄ŋgu̍ kɔ̄mnde̍ŋ be̍le̍-
ya̍a̍. Ō pūm yɛ̍ mbō yɔ̄ŋgu̍ be̍le̍-ŋɔ̍mpu᷅m, ō pūm kɛ̄mɛ̄.” 

Sɔɔ̄ŋ̍ cho̍ ŋ̄ vīāŋna᷄ŋ ndo̍ŋ chō wā ŋ̄ chɔɔ̄m̄āā 
(Lu̍kū 8:16-18) 

21Mi̍ Chi̍i̍sū nyu̍nā nda̍ āā, “Le̍ yɛ̄ɛ̍nɛ̍ nda̍ lūēī yɛ̍ la̍mbūi̍yo̍ chīɛ̄ī ni̍ŋ? Bāā le̍ 
kɛ̄sīo̍o̍ o̍ kpɛ̍ɛ̍nɛ̍i̍ bɛ̄ŋgu̍, ɔ̄ɔ̄ le̍ kɛ̄sīo̍o̍ o̍ kpēlōo̍ bɛ̄ŋgu̍? Ō cho̍ na̍a̍ te̍ma̍a̍ le̍ o̍ nɔ̍ le̍ 
wāa̍ le̍? 

22Nyɛ̄ o̍ nyɛ̍ cho̍ ō vīāŋāā, ō chō hūnɔ̄ɔ̄ chɔ̄mnɔ᷄ŋ kpe̍nde̍ke̍le̍. Ndu̍yɛ̍, nyɛ̄ o̍ nyɛ̍ 
cho̍ ō kūmbāā, ō chō hūnɔ̄ɔ̄ wā ō kūmbīa̍ŋ. 

23Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā sīna̍ 
pɛ̄ŋgu̍.” 

24Mi̍ Chi̍i̍sū di̍mūl nda̍ āā, “Lā kɛ̄si̍ŋ nyɛ᷅ nya̍ tūēī yo̍ o̍ kɔ̄l. Nyɛ̄ nūm tūūlūl 
chāāŋnda̍ lēni᷄ŋ ndo̍, lēni᷄ŋ ko̍ni̍ Mɛ̄lɛ̄ka̍ tūūlūl nu̍m ni̍, ndu̍yɛ̍ mā sɔ̍la̍ mbō hīōū 
bɛ̍ɛ̍ le̍nde̍. 



2090 

 

 
Kisi Bible Quick 

© 2013 Bible Society in Liberia. 
 

 
 

 

25Wānā o̍ wāna̍ nɔ̍ o̍ bā, wānā ko̍ŋ ndu̍ Mɛ̄lɛ̄ka̍ chɔ̄ɔ̄lū ke᷅ ni̍. Wāna̍ nɔ̍ o̍ bā le̍ wo̍, 
ō pɔ̄mbɔ̍ o̍ nɔ̍ wo̍ bɛ̍ɛ̍, Mɛ̄lɛ̄ka̍ chō ndu̍ pōōndā o̍ bā.” 

Māsāle̍ Mɛl̄ɛk̄a̍le̍ŋ lē chō māchūāā mɛɛ̄ ̍yɛīy̍e̍ ī hīndū yɛ ̍
26Mi̍ Chi̍i̍sū di̍mī āā, “Māsāle̍ Mɛ̄lɛ̄ka̍le̍ŋ le̍ chō māchūāā mɛ̄ɛ̍ wāŋndo̍ sāŋ yɛ̄i̍ye̍ 
lɛ̄ŋ yɛ̍. 

27Tē ō sa᷄ŋ pɛ̍ mā tōl pɛ̍, ō kɔ̍ hi̍nī, lē sɛ̄ pɛ̍, ō chɛ᷄ŋ. Tē he̍ī lo̍ yɔ̄nɔ᷄ŋndo̍ le̍ pālɛ̍i̍ ī 
ti᷄ŋ pɛ̍, yɛ̄i̍ye̍ he̍ī ī sōli̍ yɛ̄ɛ̍ŋnda̍ŋ, ī hīndū. Kɛ̍ wānā ko̍ŋ ō si̍nā mɛ̍ɛ̍ i̍ yɔ̍nūŋ te̍. 

28Lɛ̄ŋnde̍ŋ lē nɔ̄lā mī le̍ŋ pi̍la̍ le̍ to̍sa̍ mī yɛ̄i̍ye̍ ī hīndū mī ī kōm. Tē ī hīndū pɛ̍, ī 
mɛ̄, ī chūūlu̍, ī nɛ̄ɛ̄ŋgu̍ŋ. 

29Tē ī vēsa̍ pɛ̍, ō kāndu̍ kōūwɔ̄ɔ̍ a̍ mūɛ̍i̍, kāni̍ fo̍ndōle̍, te̍le̍ŋ ku̍a̍u̍wāa̍ fu̍u̍lu̍u̍ ni̍.” 

Nyɛ ̄na̍a̍ ŋ̄ tūū a̍ māsāle̍ Mɛl̄ɛk̄a̍le̍ŋ ndo̍ 
(Māa̍ti̍u̍ 13:31-32, 34; Lu̍kū 13:18, 19) 

30Mi̍ Chi̍i̍sū nyu̍nā āā, “A̍ yɛ̄ɛ̍nɛ̍ na̍a̍ ŋ̄ tūū yɛ̍ māsāle̍ Mɛ̄lɛ̄ka̍le̍ŋ? Tāle̍ yɛ̄ɛ̍nɛ̍ na̍a̍ 
ŋ̄ dīmī yɛ̍ mbō bɛ̄nda̍ a̍ le̍ŋ? 

31Lē chō māchūāā māā nyɛ̍ yɔ̍nu̍ŋ o̍ tālo̍o̍ ho̍ō ni᷄ŋ ndo̍. Tē wāŋndo̍ chu̍a̍ pɛ̍, ku̍lu̍ 
tɔ̄lɔ̄ɔ̄ pūm mā vēēlu̍ ndu̍ āā, mɔ̍si̍tāā, ō tɔ̄l ndu̍ lɛ̄ŋ. Ku̍lu̍ tɔ̄lɔ̄ɔ̍ ho̍ō yɛ̍, ndu̍ hi̍o̍ū 
mɛ̄sɛ̄lā a̍ ku̍lu̍la̍ŋ kpo̍u̍ o̍ chi̍e̍ēŋndo̍ ni᷄ŋ. 

32Kɛ̍, tē ō wa̍ pɛ̍ mā tɔ̄l ndu̍ mbō vīl ō hīndū, ō hīōū tɔ̄lɔ̄ɔ̍ o̍ tɔ̄lɔ̄ɔ̄ kpo̍u̍ o̍ fo̍ndāŋ 
kōŋ, ndu̍yɛ̍ mbō sōli̍ lɛ̄ūwo̍ŋ ŋ̄ vīlɛ̄ī. O̍ ko̍ŋ, yōūwa̍ bɛ̍ɛ̍ mā tāŋgu̍l wāa̍ŋnde̍ o̍ 
wūndu̍ma̍ lɛ̄ūwūŋ ndɔ᷄ŋ.” 

33Mi̍ Chi̍i̍sū di̍mūl wāŋnda̍ yōōŋgū kɛ̄ndɔ̄ɔ̍ o̍ tāle̍lā ka̍ ka̍ wa̍ā nu̍a̍ā ni᷄ŋ, tūu̍le̍ nda̍ 
sīnā pɛ̍ŋgu̍ le̍ŋ. 

34Ndu̍yɛ̍, ndu̍ o̍o̍ su̍ū fo̍ndō nāa̍ nda̍ chūā le̍, mɛ̄ɛ̍ mbō dīmi̍ tālo̍o̍. Kɛ̍, tē ō lo̍ nda̍ 
bu̍ɛ̍i̍yāā ndūa̍a̍ kpe̍e̍le̍ pɛ̍, ō chɔ᷄m nda̍ nyɛ̄ o̍ nyɛ̄ fe̍e̍. 

Chii̍s̍ū kpa̍a̍ hūēīyīī bɛn̄dūe̍i ̍
(Māa̍ti̍u̍ 8:23-27; Lu̍kū 8:22-25) 

35O̍ pāa̍le̍ pi᷅lɛ̍lē lēŋ chōo̍, mɛ̄ɛ̍ pāa̍le̍ŋ lē de᷄l, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, 
“Ŋ̄ tāŋnu᷅ŋ o̍ mɛ̄ŋmā ībūŋga᷄ŋ lēe̍lōo̍.” 

36Ma̍ lūɛ̄ī o̍ dɛ̄ndɔ̄ɔ̍ ni᷄ŋ nāa̍ Chi̍i̍sū wa̍ īchāli̍ wa̍. Ma̍ mɛ̄ī fāŋgā bɛ̍ndōo̍ o̍ kɔ̄ŋgɔ̍. 
Ma̍ chūā Chi̍i̍sū ma̍ kūānu᷄ŋ. Dɛ̄ndɛ̄la̍ che᷅le̍ŋ lā wa̍ hɔ̄lāā tūlu̍ a̍ nda̍ o̍ mɛ̄ŋnda̍ŋ 
chōo̍. 

37O̍ ko̍ŋ kɔ̍ɔ̍lī, mɛ̄ɛ̍ nda̍ wa̍ kɔ̄la̍ŋ o̍ mɛ̄ŋnda̍ŋ chōo̍, mi̍ hūēīyīī bɛ̄ndūe̍i̍ sūŋgū 
hɔ̄ŋndo̍ ta̍u̍ ta̍u̍. Mi̍ mɛ̄ŋnda̍ŋ mā kāndū hīīlɔ᷄ŋndo̍. Mi̍ mā lūɛ̄ī o̍ dɛ̄ndɔ̄ɔ̍ ni᷄ŋ. Mi̍ 
mā kāndū dɛ̄ndɔ̄ɔ̍ pīɔ̍ɔ̍. 

38Kɛ̍, Chi̍i̍sū ndu̍ wa̍nu̍ŋ i̍hi̍ni̍ o̍ dɛ̄ndɔ̄ɔ̍ a̍ mākɔ̄ɔ̄ o̍ lūa̍a̍ŋ mbo̍ yāmbū bōlle̍ŋ o̍ 
pi̍lēi̍yo̍ chōo̍. Mi̍ bu̍ɛ̍i̍yāā ndūa̍a̍ kūā ma̍ kɔ̍ ti̍ndī ndu̍. Ma̍ nyūnā ndu̍ āā, “Ti̍chā, 
nūm ā yɔ᷄ŋ bɛ̍ɛ̍ mī ŋ̄ wa̍ pīɔ̍mndo̍ a̍ bu̍u̍la̍ŋ te̍?” 



2091 

 

 
Kisi Bible Quick 

© 2013 Bible Society in Liberia. 
 

 
 

 

39Mi̍ Chi̍i̍sū ti̍a̍ndū. Mɛ̄ɛ̍ o̍ te̍ndū, mbo̍ kpāā hūēīyīi̍ wa̍ hɔ̄ŋndo̍ ve̍. Mbo̍ dīmūl 
mɛ̄ŋmā ībūŋga᷄ŋ āā, “Pɛ̍ŋgi̍ hi̍i̍lɔ᷄ŋndo̍.” Mi̍ hūēīye̍ ī pɛ̄ŋgī hɔ̄ŋndo̍. Mi̍ mɛ̄ŋnda̍ŋ 
bɛ̍ɛ̍ ma̍ pɛ̍ŋgī hīīlɔ᷄ŋndo̍. 

40Mbo̍ lō lo̍ŋ mbo̍ nyūnā nda̍ āā, “Sīōōŋīī yɛ̄ɛ̍nɛ̍ nya̍ chō yɛ̍? Lā nɔ̍ la̍a̍la᷄ŋ te̍?” 

41Mi̍ kɔ̄ndɔ̄fi̍llo̍ bīī nda̍. Ma̍ nyūūni̍āŋ nda̍ pi̍la̍ āā, “Wāna̍ māāvɛ̄ɛ̍nɛ̍ cho̍ yɛ̄ ho̍ō? 
Hūēīye̍ bɛ̍ɛ̍ a̍ mɛ̄ŋnda̍ŋ, tōsāa̍ nyɛ̄ o̍ di̍mī wo̍.” 

Ma̍kī 5 

Chii̍s̍ū to̍ū nyin̍āā wɔɔ̄ŋ̍nda̍ pōo̍ kɔɔ̄l̄ī 
(Māa̍ti̍u̍ 8:28-34; Lu̍kū 8:26-39) 

1Ma̍ fūūlūū o̍ mɛ̄ŋmā ībūŋga᷄ŋ lēe̍lōo̍ o̍ lɛ̄ŋndē Kɛ̄lu̍a̍sāle̍ŋ ni᷄ŋ. 

2Mɛ̄ɛ̍ Chi̍i̍sū fu̍la̍ o̍ dɛ̄ndɔ̄ɔ̍ ni᷄ŋ, mi̍ po̍ nyi̍nā wɔ̄ɔ̍ŋndo̍ a̍ kɔ̄ɔ̄lī wo̍ fūlā nāa̍ nda̍ chɔ̄ 
wa᷅ŋ vīlɛ̍i̍ya̍ wa̍. Mbo̍ kōmāl Chi̍i̍sū. 

3O̍ sɛ̄īla̍ tɛ̄ɛ̄ŋ ndu̍ o̍o̍ lɔ᷅l ni̍. Wānā o̍ wānā ndu̍ o̍o̍ nɔ̍lā ndu̍ yīī le̍, ā yɔ᷄ŋ bɛ̍ɛ̍ a̍ yɔ̄lɔ᷄ŋ. 

4Kāni̍ fo̍ndōle̍, ā ba᷄ŋ ndu̍ ni᷅ŋ pāāndū o̍ kpɛ̍ɛ̍la̍ŋ ma̍ yīī ndu̍ a̍ yɔ̄lɔ᷄ŋ. Mbo̍ kīlī kīlī 
yɔ̄lɔ᷄ŋ. Mbo̍ bɛ̄ɛ̄ŋūū kpɛ̍ɛ̍la̍ŋ. Mbo̍ yīmī yīmī la̍ŋ. Wānā o̍ wānā ndu̍ o̍o̍ nɔ̍ kpa̍a̍yā 
le̍ ndu̍ bīyɔ̄ɔ̄ le̍. 

5Īpāla̍ ni̍, īchɔ̄l ni̍, ō wānu̍ŋ o̍ sɛ̄īla̍ŋ tɛ̍ɛ̄ŋ a̍ o̍ pēmbo᷄ŋ tɛ̍ɛ̄ŋ mbō dēŋī cho̍o̍ cho̍o̍ 
mbō sūūsīāā ndu̍ pi̍la̍ a̍ pōūta̍ŋ. 

6Mɛ̄ɛ̍ o̍ che᷅ Chi̍i̍sū la̍nda̍ŋ mbo̍ nyāānu᷄ŋ, mbo̍ kɔ̍ ba᷅ŋ ndu̍ wūla̍ŋ o̍ lābɛ̄ŋgu̍ ni̍ŋ. 

7Mbo̍ dēŋī chōo̍ cho̍o̍ kpe̍le̍ŋ. Mbo̍ nyūnā Chi̍i̍sū āā, “Chi̍i̍sū, Po̍ Mɛ̄lɛ̄ka̍ Bɛ̄ndōo̍, 
vɛ᷅ sōndōo̍ wōūwo̍ o̍ sūɛ̍i̍ nīi̍ ni᷄ŋ? Mī di̍mu̍l nu̍m, Mɛ̄lɛ̄ka̍ o̍ hɔ̄l kpe̍nde̍ke̍le̍, yāndi̍i̍ 
to̍sā mī I̍ bi̍ī mɔ̍nɛ̍i̍ le̍.” 

8Ō dīmi̍ le̍nde̍ fo̍ndōle̍, kāni̍, Chi̍i̍sū ndu̍ o̍o̍ chi̍i̍ ni᷅ŋ nyi̍nā wɔ̄ɔ̍ŋndo̍ dīmūl āā, 
“Fa̍ŋa̍ŋ po̍o̍ ho̍ō kɔ̄ɔ̄lī.” 

9Mi̍ Chi̍i̍sū nyu̍nā ndu̍ āā, “Ɔ̍ɔ̄ dīōlā nūmnda̍ŋ?” Mbo̍ mūlī āā, “Dīōlā nīla̍ŋ āā, 
Fāŋgāa̍, fo̍ndōle̍ na̍a̍ nyi̍nāā wɔ̄ɔ̍ŋnda̍ ŋ̄ chō ta̍u̍.” 

10Mbo̍ nyɔ̄ɔ̄lū Chi̍i̍sū āā, “So̍lī nda̍ o̍ lɛ̄ŋnde̍ŋ nde᷅ŋ ni᷄ŋ te̍.” 

11O̍ te̍le̍ŋ ko̍ŋ ni᷄ŋ, pēūwāā chi̍e̍e̍ni̍ŋ nda̍ ā wa̍ di̍o̍la̍ŋ ku̍ndā bɛ̄ndōo̍ o̍ pēmbēi̍ 
īkɛ̄i̍. 

12Mi̍ nyi̍nāā wɔ̄ɔ̍ŋāā kāŋ ā nyɔ̄ɔ̄lū Chi̍i̍sū āā, “Yɔ̍ŋ na̍a̍ pēūwāā kāŋ kɔ̄ɔ̄lī mī ŋ̄ tōl 
nda̍ kɔ̄ɔ̄lī.” 

13Mi̍ Chi̍i̍sū chɛ᷅l. O̍ ko̍ŋ, mi̍ nyi̍nāā wɔ̄ɔ̍ŋnda̍ ha̍ā fāŋa᷄ŋ po̍o̍ ho̍ō kɔ̄ɔ̄lī. Ma̍ tūāl 
pēūwa̍ kɔ̄ɔ̄lī. Pēūwāā kāŋ ā wa̍ wāa̍la̍ŋ lā tīɔ̍ɔ̍ŋ. Ma̍ tūāl kɔ̄ŋgɔ̍ fe̍ke̍ fe̍ke̍ ko̍ŋ a̍ 
kīlta̍ŋ. Ma̍ dēlī o̍ mɛ̄ŋmā ībūŋga᷄ŋ ni᷄ŋ. Ma̍ wū kpo̍u̍. 

14Mi̍ wānāā māndāā lāpēū wa̍ nyāānu᷄ŋ ma̍ kɔ̍ di̍mūl wāŋnda̍ o̍ chi̍e̍e̍ bɛ̍ndōo̍ ni᷄ŋ 
a̍ o̍ lɛ̄ŋndē lēŋ ni᷄ŋ a̍ ndi̍ o̍kɔ̄ɔ̄. O̍ ko̍ŋ, mi̍ wāŋnda̍ cha᷄ŋ ma̍ hūŋ le̍ mā chē nyɛ̍ 
yɔ̍nu̍ŋ ndo̍. 

15Ma̍ hūŋ nāa̍ Chi̍i̍sū chu̍a̍. Ma̍ chā po̍ nyi̍nāā wɔ̄ɔ̍ŋāā fāŋgāa̍ ā wa̍ kɔ̄ɔ̄lī wo̍. Ō 
wānu̍ŋ īchāli̍ a̍ nyɛ̄la̍ŋ ndu̍ lēkɔ̄ɔ̍. Ndu̍yɛ̍, ō wa̍ ni᷅ŋ ō kīāndāā kɔ̄l nyɛ̄ kɛ̄ndɛ̍ī. Mi̍ 
sīōōŋnde̍ bīī wāŋnda̍ ha̍ā. 

16Mi̍ wānāa̍ che᷅ sūɛ̍i̍ he̍ī ya̍ kūā ma̍ kɔ̍ di̍mī nyɛ̍ yɔ̍nu̍ŋ a̍ pōo̍ ho̍ō wo̍ a̍ nyɛ̍ yɔ̍nu̍ŋ 
pe̍ūwa̍ wo̍. 

17Ma̍ nyɔ̄ɔ̄lū Chi̍i̍sū le̍ mbō fāŋa̍ŋ o̍ būŋgɛ̄ī ndɛ̄i̍ ni᷄ŋ. 

18Mɛ̄ɛ̍ Chi̍i̍sū wa̍ lūɛ̄īyɔ̄ɔ̍ o̍ dɛ̄ndɔ̄ɔ̍ ni᷄ŋ, mi̍ po̍ nyi̍nāā wɔ̄ɔ̍ŋnda̍ wa̍ kɔ̄ɔ̄lī wo̍ nyɔ̄ɔ̄lū 
Chi̍i̍sū le̍ mā kūɛ̄ nda̍ ndu̍. 

19Kɛ̍ mi̍ Chi̍i̍sū kɛ̍ɛ̄. Mbo̍ dīmūl ndu̍ āā, “Kɔ̍ o̍ nya̍ lo̍ nāa̍ wānāā nūmnda̍ chūā, mā 
kɔ̍ di̍mūl nda̍ a̍ mɛ̄ɛ̍ kpɛ̍ Māsānɔ̄ɔ̍ tōsa̍l nu̍m yɛ̍ a̍ mɛ̄ɛ̍ o̍ tūīīnu̍ŋ nu̍m īnyīɛ̍ɛ̍ yɛ̍.” 

20Mi̍ pōo̍ ho̍ō kūā mbo̍ kɔ̍ ka̍ndū dīmīo̍o̍ mɛ̄ɛ̍ kpɛ̍ Chi̍i̍sū to̍sa̍l ndu̍ yɛ̍ o̍ lɛ̄ŋndē 
Dɛ̄ka̍pɔ̍līīle̍ŋ ni᷄ŋ, ko̍ŋ cho̍ ni̍, lɛ̄ŋndē chi̍e̍e̍ŋ bɛ̍ndūŋ tɔ̍le̍ŋ. Mi̍ kɔ̄ndɔ̄fi̍llo̍ bīī 
wāŋnda̍ kpo̍u̍. 

Chūāāmbɔ ̄vi ᷅wo̍ a̍ chu̍a̍ pil̍a̍ŋ Chii̍s̍ū wo̍ 
(Māa̍ti̍u̍ 9:18-26; Lu̍kū 8:40-56) 

21Mɛ̄ɛ̍ Chi̍i̍sū ta̍ŋ o̍ mɛ̄ŋmā ībūŋga᷄ŋ vɛ̄lɛ̄ lēe̍lōo̍ o̍ dɛ̄ndɔ̄ɔ̍ ni᷄ŋ, mi̍ wāŋnda̍ 
chūūŋgi̍āŋ fa̍ŋgā bɛ̍ndōo̍ nāa̍ pi᷅lɛ̍. Ma̍ bālū ndu̍ si̍lɔ̍ o̍ mɛ̄ŋnda̍ŋ īkɛ̄i̍. 

22Mi̍ pōo̍ ō pūm hūŋ, dīōla̍ŋ āā, Cha̍līɔ̄ɔ̄. Nda̍ wa̍ wānāā bɛ̄ndūa̍a̍ lo̍ŋ le̍ chīɛ̄ī 
Chu̍ūwa̍ pīɛ̄ī Mɛ̍lɛ̄ka̍ wo̍ ni̍. Mɛ̄ɛ̍ o̍ che᷅ Chi̍i̍sū, mbo̍ dēl ndu̍ o̍ lābɛ̄ŋgu̍ ni̍ŋ. 

23Mbo̍ nyɔ̄ɔ̄lū Chi̍i̍sū mbo̍ dīmī āā, “Chūāāmbɔ̄ nī la̍a̍ndōo̍ chō tēndu̍ pīɔ̍m. Hu̍ŋ 
mā kɔ̍ ha̍ndū ndu̍ bāla̍ŋ chōo̍. Ko̍ŋ to̍sā ni̍ mbō sēŋgū, ō vi᷅ lɛ̍ lē.” 

24Mi̍ Chi̍i̍sū ku̍ā hɔ̄lāā tūlu̍ a̍ ndu̍. Mi̍ fāŋgā bɛ̍ndōo̍ tūāl ndu̍ kɔ̄ɔ̄lī. Ā wa̍ 
nyīīnda᷅ŋndo̍ ā bālāā ndu̍ si̍lɔ̍. 

25Chūa̍a̍ pūm ō wa̍ lo̍ŋ, ndu̍ o̍o̍ nɔ̍ nāā ŋ̄wāŋ lāāndū wɔ̄ɔ̍ŋ pūm. Le̍ wɔ̄sīla̍ŋ tɔ̍ a̍ 
lā tīɔ̍ɔ̍ŋ nāa̍ ho̍ō chō ndu̍. 

26Mbo̍ bīī ni᷅ŋ mɔ̍nɛ̍i̍ wānāā chīɔ̄ūwāā fāŋgā fa̍ŋgā o̍ bā. Mbo̍ pīsī nyɛ̄ o̍ nyɛ̄ fe̍e̍ 
ndu̍ o̍o̍ nɔ̍ o̍ bā. Kɛ̍ sīōŋgɔ̄ɔ̄ bɛ̍ɛ̍, nāa̍ hīōūwɔ̄ɔ̍ lāchī kɛ᷅. 

27Mbo̍ tūɛ̄ī a̍ Chi̍i̍sū o̍kɔ̄ɔ̄. Mbo̍ hūŋ ndu̍ a̍ mākɔ̄ɔ̄ o̍ fāŋgā bɛ̍ndōo̍ ho̍ō tɛ̄ɛ̄ŋ mbo̍ 
pīla᷄ŋ ndu̍ dōmāa̍. 

28Kāni̍ fo̍ndōle̍, mbo̍ yīya᷄ŋ māā, ō wa̍ bɛ̍ɛ̍ do᷅ma̍ Chi̍i̍sōo̍ si̍i̍ o̍ pi̍la̍ŋ ni̍ māā ō nɔ̄lā 
mbō sēŋgū. 

29Le̍ he̍ī, o̍ pi̍la̍ŋ do᷅ma̍ Chi̍i̍sōo̍ ni̍. Ndu̍yɛ̍, mi̍ nāā ndɔ̄ɔ̍ pɛ̄ŋgī o̍ lē pīlɛ̍ ni᷄ŋ kpe̍. 
Mbo̍ sīna᷄ŋ di̍a̍llūŋ ndɔ᷄ŋ māā nāā ndɔ̄ɔ̍ sēŋgū. 

30Mi̍ Chi̍i̍sū si̍na᷄ŋ ndu̍ pi̍la̍ māā kpāāyāa̍ fūla̍ ndu̍ o̍ ŋ̄dīāl. Mi̍ Chi̍i̍sū mu̍li᷄ŋ mbo̍ 
mɛ̄ɛ̄ndīa̍ŋ fa̍ŋgā bɛ̍ndōo̍. Mbo̍ nyūnā āā, “Nɛ̄ɛ̍nɛ̍ pi̍la̍ŋ yɛ̍ dōma̍ nūu̍?” 

31Mi̍ bu̍ɛ̍i̍yāā ndūa̍a̍ dīmūl ndu̍ āā, “Ā chō chɔ̄ɔ̍ mɛ̄ɛ̍ fāŋgāa̍ chō nu̍m ā bālāā ma̍ 
wā nyīīnda᷅ŋndo̍ yɛ̄ fa̍ū, mā nyūnā āā, ‘Nɛ̄ɛ̍nɛ̍ pi̍la̍ŋ yɛ̍ ya̍?’ ” 

32Mbo̍ hīāū lāchī a̍ tōfāa̍ le̍ sīnāa̍ wāna̍ pi̍la̍ŋ ndu̍ wo̍. 

33Kɛ̍, mɛ̄ɛ̍ chūa̍a̍ ho̍ō sīna̍ nyɛ̍ yɔ̍nu̍ŋ ndu̍ wo̍, mbo̍ fūlā ō chō nyīīyāa̍ le̍nde̍ a̍ 
sīōōŋnde̍. Mbo̍ bāŋ wūla̍ŋ Chi̍i̍sū o̍ lābɛ̄ŋgu̍ ni̍ŋ. Mbo̍ dīmūl ndu̍ nyɛ̄ o̍ nyɛ̄ fe̍e̍ 
yɔ̍nu̍ŋ ndu̍. 

34Mi̍ Chi̍i̍sū di̍mūl ndu̍ āā, “Chūā nūu̍, tīīnda᷄ŋ ŋ̄ dɔ̄ū o̍ Mɛ̄lɛ̄ka̍ ni᷄ŋ ndo̍ tōsa̍ ma̍ 
sɔ̄lā sīōŋgɔ̄ɔ̍. Kɔ̍ a̍ kɔ̄l kɛ̄ndɛ̄, mā lo̍ ō sīāŋgāā.” 

35Chi̍i̍sū lo̍ sūɛ̍i̍ mi̍ wāŋnda̍ ā pūm ā fūlā o̍ chīɛ̄ī wānā bɛ̍ndōo̍ Cha̍līɔ̄ɔ̄ wo̍. Ma̍ 
hu᷄ŋ di̍mūl Cha̍līɔ̄ɔ̄ āā, “Chūā nūmndo̍ vī. Pālā yɛ̄ɛ̍nɛ̍ ŋ̄ chō yɛ̄ vɛ̄lɛ̄ Ti̍chā?” 

36Kɛ̍ Chi̍i̍sū sāāla̍ŋ nyɛ᷅ nda̍ dīmi̍ wo̍ le̍. Mbo̍ dīmūl wānā bɛ̍ndōo̍ āā, “Yɔ᷅ŋ īsīōōŋ 
te̍. Nūm nɔ̍ la̍a̍la᷄ŋndo̍ su̍e̍e̍.” 

37Chi̍i̍sū chɛ̍l mī wānā che᷅le̍ŋ tōl ndu̍ kɔ̄ɔ̄lī le̍, mɛ̄ɛ̍ Pītɛ̍, a̍ Chēmi̍si̍, a̍ Chɔ᷄ŋ, 
pɔ̄mbɔ̄ɔ̍ Chēmi̍si̍. 

38Mɛ̄ɛ̍ nda̍ fūūlu̍u̍ o̍ chīɛ̍i̍ Cha̍līɔ̄ɔ̄wo̍, mi̍ Chi̍i̍sū cha᷅ wāŋnda̍ bɔ̄ɔ̄lūūwo̍ a̍ 
cha᷄ŋnda̍ŋ a̍ yi̍e̍e̍la̍ŋ chōo̍ cho̍o̍. 

39Mɛ̄ɛ̍ o̍ lu̍ɛ̍ī chīɛ̄ī ni̍ŋ, mbo̍ nyūnā nda̍ āā, “Vɛ᷅ mi̍ lā wā bɔ̄ɔ̄lūūwo̍ mi̍ lā wā 
cha᷄ŋnda̍ŋ? Chūāāmbɔ̄ɔ̍ vi̍ le̍. O̍ lūa̍a̍ŋ o̍ cho̍ ni̍.” 

40Mɛ̄ɛ̍ o̍ di̍mi̍ le̍nde̍, ma̍ sa̍āŋ ndu̍ māmɔ̄ɔ̍. Mbo̍ sōlī nda̍ o̍ bɛ̍ɛ̄ kpo̍u̍, mɛ̄ɛ̍ fi̍nyāa̍ 
chūāāmbɔ̄ɔ̍, a̍ kāla̍ ndɔ̄, a̍ wānāa̍ wa̍ hɔ̄lāā tūlu̍ a̍ Chi̍i̍sū wa̍. Ma̍ lūɛ̄ī nāa̍ 
chūāāmbɔ̄ɔ̍ wa̍ wa̍. 

41Mi̍ Chi̍i̍sū sa̍ā ndu̍ bāa̍. Mbo̍ dīmūl ndu̍ āā, “Tāli̍tā, kɔ̄m.” Ko̍ŋ cho̍ ni̍, 
Chūāāmbɔ̄ɔ̍, mī di̍mu̍l nu̍m, Chɔ̍ŋ. 

42Mi̍ chūāāmbɔ̄ɔ̍ cha᷄ŋ le̍ pi᷅lɛ̍ kpe̍, mbo̍ kāndū kēlāa̍. Ō wa̍ wɔ̄sīla̍ŋ tɔ̍ a̍ lā tīɔ̍ɔ̍ŋ. 
Mɛ̄ɛ̍ he̍ī yɔ̄nu̍ŋ, mi̍ kɔ̄ndɔ̄fi̍llo̍ bīī nda̍. 

43Mi̍ Chi̍i̍sū sīlā nda̍ ō kālā ka̍lā āā, “Wānā che᷅le̍ŋ ō si̍nā su̍ɛ̍i̍ he̍ī le̍.” Mbo̍ dīmūl 
nda̍ āā, “Lā ke̍ ndu̍ nyɛ̄ dīa̍a̍ mbō dē.” 

Ma̍kī 6 

Wāŋnda̍ kɛɛ̄ ̍Chii̍s̍ū o̍ ndu̍ lo̍ chie̍̍e̍ 
(Māa̍ti̍u̍ 13:53-58; Lu̍kū 4:16-30) 

1Mi̍ Chi̍i̍sū fāŋa᷄ŋ o̍ fo̍ndāŋ o̍ wa̍ wo̍. O̍ ko̍ŋ kɔ̍ɔ̍lī, mbo̍ kūā o̍ ndu̍ lo̍. Mi̍ bu̍ɛ̍i̍yāā 
ndūa̍a̍ tūāl ndu̍ kɔ̄ɔ̄lī. 

2O̍ pāa̍le̍ pɛ̍ŋgīāālē Chu̍ūwa̍ chōo̍, mbo̍ kāndū wāŋnda̍ pɛ̄ɛ̄kōo̍ o̍ chīɛ̄ī Chu̍ūwa̍ 
pīɛ̄ī Mɛ̍lɛ̄ka̍ wo̍ ni᷄ŋ. Mi̍ wānāā bɔ̄ɔ̍ bɔ̍ɔ̍ a̍ tu̍ɛ̍ī ndu̍ dīōm. Mi̍ kɔ̄ndɔ̄fi̍llo̍ bīī nda̍ ta̍u̍. 
Ma̍ nyūūni̍āŋ tɛ̍ɛ̄ŋ āā, “Kūɛ̍ɛ̍nɛ̍ o̍ sɔ̍lā yɛ̄ kɔ̄l kālu̍ bɛ̍ndū bɛ̄ndōo̍ ho̍ō? Vɛ᷅ mi̍ kɔ̄l 
kālo̍o̍ ho̍ō wā ndu̍ ō kēna᷄ŋ? Lā to̍fa̍ ka̍a̍ma̍ālā o̍ to̍sa̍ la̍ŋ. 

3Ka̍a̍pi̍ndā, Po̍ Mēēli̍o̍o̍ ndu̍ le̍ cho̍ ho̍ō le̍? Chēmi̍si̍ ni̍, a̍ Chōo̍sɛ̍, a̍ Chu̍dā, a̍ 
Sa̍i̍mɔ̄ŋ, pɔ̄mbūāā ndūa̍a̍ cho̍ ka̍ŋ ni̍. Yēmāa̍ ndūa̍a̍ ā cho̍ na̍nu᷄ŋ mɛ̄ɛ̍ na̍a̍ ŋ̄ sūāā 
nu̍a̍ā yɛ̍.” Mi̍ wāŋnda̍ ha̍ā ā kɛ̄ɛ̄ ndu̍. 

4O̍ ko̍ŋ, mi̍ Chi̍i̍sū di̍mūl nda̍ āā, “Wāŋnda̍ kpo̍u̍ mā ke̍ wāna̍ su̍a̍ā le̍ Mɛ̄lɛ̄ka̍ wo̍ 
bɛ̄ɛ̄le̍ŋ. Kɛ̍, wāŋnda̍ o̍ ndu̍ lo̍ chi̍e̍e̍, a̍ wānāya᷅ŋ ndɔ᷄ŋ, a̍ wānāā nda̍ fūla̍ o̍ yu̍ŋgu̍ 
pi᷅lɔ̍ɔ̍ chōo̍ wa̍, ā ke᷅ ndu̍ lēbɛ̄ɛ̄ le̍.” 

5Chi̍i̍sū nɔ̍la̍ mbō tōsa̍ ka̍a̍ma̍ā che᷅le̍ŋ lo̍ŋ te̍. Mɛ̄ɛ̍ bālā o̍ ha̍ndu̍ wānāā lānāāwa̍ 
ā ti᷄ŋ chōo̍, mbo̍ sīŋgī nda̍ wo̍. 

6Mi̍ kɔ̄ndɔ̄fi̍llo̍ bīī ndu̍ le̍ mɛ̄ɛ̍ nda̍ kɛ̄ɛ̍ le̍ lāāla᷄ŋndo̍ yɛ̍. 

Chii̍s̍ū ve᷅m bu̍ɛi̍̄yāā tɔ ̍a̍ ā ŋīɔɔ̍ŋ̍nda̍ 
(Māa̍ti̍u̍ 10:5-15; Lu̍kū 9:1-6) 

Mi̍ Chi̍i̍sū ku̍ā o̍ sɔ̄ndɔ̄kɔ̍lta̍ŋ yo̍o̍ŋgū kɛ̄ndɔ̄ɔ̍ dīmīo̍o̍. 

7Mbo̍ vēēlū bu̍ɛ̍i̍yāā tɔ̍ a̍ ā ŋīɔ̍ɔ̍ŋnda̍, mbo̍ kāndū nda̍ vīōmɔ̄ɔ̍ ā ŋīɔ̍ɔ̍ŋ ŋīɔ̍ɔ̍ŋnda̍. 
Mbo̍ kē nda̍ kpāāyāa̍ nyi̍nāā wɔ̄ɔ̍ŋnda̍ chōo̍. 

8Mbo̍ dīmūl nda̍ āā, “Lā chu̍ā nyɛ̄ o̍ nyɛ̄ o̍ kɔ̄lā nyāla̍ŋ ni᷄ŋ te̍, mɛ̄ɛ̍ tīnda̍la̍ŋ. Nyɛ̄ 
dīa̍a̍ bɛ̍ɛ̍ lā chu̍ā le̍, bɔ̄lɔ̄ bɛ̍ɛ̍ lā chu̍ā le̍. Īka̍ni̍ bɛ̍ɛ̍ lā ku̍ā o̍ lāyi̍fɔ̄ le̍. 

9Kɛ̍, lā chu̍a̍ kɔ̍ɔ̍vɛ̄i̍la̍ nyāla̍ŋ mī lā wōūnu̍ŋ a̍ do᷅māla̍ŋ lā pīlɛ̍ŋ pi̍lɛ̍ŋ.” 

10Mbo̍ dīmūl nda̍ vɛ̄lɛ̄ āā, “Chi̍e̍e̍ o̍ chi̍e̍e̍ nya̍ kūɛ̄ pɛ̍, chīɛ̄ī nda̍ yīya̍ nya̍ pɛ̍, lā lo̍ 
o̍ chīɛ̄ī kōŋ ni᷄ŋ ha̍a̍a̍ mī lā fāŋa̍ŋ o̍ chi̍e̍e̍ ko̍ŋ. 

11Chi̍e̍e̍ bi̍i̍ nya̍ bīyɔ̄ɔ̄ kɛ̄ndɛ̄ le̍, ndu̍yɛ̍, mā kɛ̄ɛ̍ nya̍ nīla̍ŋ yāŋɔ̄ɔ̄ pɛ̍, tē lā wa̍ 
fāŋa᷄ŋndo̍ lo̍ŋ pɛ̍, lā ko᷄ŋ chu̍ndo̍o̍ nya̍ o̍ ŋ̄pēlū le̍ nda̍ chɔ̄mndo̍ māā ā tōsa̍ su̍ɛ̍i̍ 
kɛ̍ndɛ̄ le̍.” 

12Ma̍ kūā. Ma̍ kɔ̍ di̍mī māā wāŋnda̍ ma᷄l yɔ᷅ŋndā wɔ̄ɔ̍ŋnda̍ŋ. 

13Ma̍ tūāū nyi̍nāā wɔ̄ɔ̍ŋāā ka̍ ka̍ wa᷅ŋnda̍ kɔ̄ɔ̄lī. Ma̍ sūū wānāā lānāāwa̍ ā ka̍ ka̍ 
chu̍ɛ̍īya̍ŋ, ma̍ sīŋgī nda̍. 

Ā dīī Chɔŋ᷄ Wānā Yiŋ̍āa̍ 
(Māa̍ti̍u̍ 14:1-12; Lu̍kū 9:7-9) 

14O̍ te̍le̍ŋ ko̍ŋ ni᷄ŋ, mi̍ Māsāa̍ Hɛ̍lɔ̄ɔ̄ tu̍ɛ̍ī Chi̍i̍sū tɔ̍ɔ̍ a̍ mɛ̄ɛ̍ o̍ wa̍ tōsāa̍ yɛ̍, kāni̍ 
fo̍ndōle̍, dīōla̍ Chi̍i̍sūla̍ŋ la̍ a̍a̍ ti̍u̍ ni᷅ŋ si̍lɔ̍. Mi̍ wāŋnda̍ ā pūm ā dīmī āā, “Chɔ᷄ŋ 

Wānā Pu̍lāa̍ ndu̍ mi̍i̍ŋgu̍ yōōmū ni̍. Le̍la̍ŋ bɛ̍ɛ̍ o̍ nɔ̍ kpāāyāa̍ le̍ kɔ̄ndɔ̄fi̍ltā wāā 
nu̍a̍ā tōsāa̍ ni̍.” 

15Mi̍ wāŋnda̍ ā pūm ā dīmī āā, “Īla̍a̍chā cho̍ ho̍ō ni̍.” Mi̍ ā pūm ā dīmī āā, “Wāna̍ 
su̍a̍ā le̍ Mɛ̄lɛ̄ka̍ wo̍ chō ho̍ō ni̍, nu̍a̍ā ŋ̄ chā āā bɛ̄ndūāā pāāndūa̍a̍ su̍a̍ā le̍ Mɛ̄lɛ̄ka̍ 
wa̍ ni̍.” 

16Kɛ̍ mɛ̄ɛ̍ Māsāa̍ Bɛ̍ndōo̍ Hɛ̍lɔ̄ɔ̄ tu̍e̍ī ndi̍, mbo̍ dīmī āā, “Chɔ᷄ŋ ya̍ I̍ ke̍lū bōlle̍ŋ ndo̍, 
ndu̍ mi̍i̍ŋgu̍ yōōmū ni̍.” 

17-20Bōōndi̍i̍ Hɛ̍lɔ̄ɔ̄ chu̍a̍ Hɛ̄lo̍o̍dīāā, la̍nɔ̍ɔ̍ Fi̍li̍pī pɔ̍mbɔ̄ ndɔ̄ o̍ nɔ̄ɔ̍ ni᷄ŋ nde̍, mi̍ 
Chɔ᷄ŋ di̍mūl ndu̍ āā, “Ō cho̍ i̍ kɛ̍ndɛ̄ mā chu̍a̍ la̍nɔ̍ɔ̍ pɔ̄mbɔ̄ nūm o̍ nɔ̄ɔ̍ ni᷄ŋ te̍.” Mi̍ 
Hɛ̄lo̍o̍dīāā tu̍u̍lū kɔ̄l ta̍u̍ a̍ Chɔ᷄ŋ mbo̍ yēēmā le̍ ndu̍ dīyɔ̄ɔ̍. Kɛ̍, nɛ̄ī o̍ nɛ̄ī ve̍ mī ndu̍ 
o̍o̍ di̍ī ndu̍ le̍. Kāni̍ fo̍ndōle̍, Māsāa̍ Hɛ̍lɔ̄ɔ̄ ndu̍ o̍o̍ nɔ̍ bɛ̄ɛ̄le̍ŋ ta̍u̍ le̍ Chɔ᷄ŋ. Fo̍ndōle̍, 
wāna̍ cho̍ le̍ Mɛ̄lɛ̄ka̍ wo̍ Chɔ᷄ŋ wa̍ ni̍, ndu̍yɛ̍ ō wa̍ wānā sa̍kpō. Le̍la̍ŋ, mi̍ Hɛ̍lɔ̄ɔ̄ 
chi̍i̍ndīāā ndu̍. Tē Hɛ̍lɔ̄ɔ̄ ndu̍ o̍o̍ tu̍e̍ī Chɔ᷄ŋ dīōm pɛ̍ ndu̍ o̍o̍ hi̍nī kɔ̍l tē. Kɛ̍, o̍ ke̍ŋ 
ni̍ŋ kpo̍u̍, mbō ya᷄ŋ Chɔ᷄ŋ nīla̍ŋ a̍ kɔ̄l kɛ̄ndɛ̄. Le̍ Hɛ̄lo̍dīāā kɔ̄llo̍ nɛ̄ŋīo̍o̍, mi̍ Hɛ̍lɔ̄ɔ̄ 
vi̍ām wānā le̍ Chɔ᷄ŋ bīyɔ̄ɔ̍. Ma̍ bīī Chɔ᷄ŋ. Ma̍ dūāū ndu̍ o̍ chīɛ̄ī mānyūmndo̍ ni᷄ŋ. 

21O̍ mɛ̄ɛ̄lu̍la̍ŋ, mi̍ pāa̍le̍ Hɛ̄lo̍o̍dīāā sɔ̍la̍ fo̍ndāa̍ le̍ŋ lē fūūlūū, le̍ŋ le̍ yɔ̍nūŋ ni̍ māā 
pāa̍le̍ lo̍o̍na᷄ŋnde̍ŋ a̍ vīōlɔ᷄ŋ Māsā Bɛ̍ndōo̍ Hɛ̍lɔ̄ɔ̄ wo̍ o̍kɔ̄ɔ̄. O̍ ko̍ŋ mi̍ Hɛ̍lɔ̄ɔ̄ 
bɛ̍ɛ̍ndīāā nyɛ̄ dīāā bɛ̄ndū bɛ̍ndōo̍ le̍ lāŋgba̍ā ndūāā ka᷅lla̍, ā cha᷅l ndu̍ īkɛ̄i̍ o̍ tōŋgo̍ 
lākɔ̍ɔ̍sɔ̍ɔ̍ ni᷄ŋ nda̍, a̍ lāŋgba̍ā kālla̍ o̍ lɛ̄ŋndē Kāli̍līle̍ŋ ni᷄ŋ, a̍ lāŋgba̍ā kālla̍ a̍ cho̍ 
so̍vɛ̄i̍ya̍ bōlle̍ŋ nda̍. 

22Mi̍ chu̍a̍ Hɛ̄lo̍o̍dīāā wo̍ lūɛ̄ī mbo̍ yā nda̍ o̍ hɔ̄l. Mi̍ Māsā Bɛ̍ndōo̍ Hɛ̍lɔ̄ɔ̄ nda̍ 
mīālāā ndūa̍a̍ ki̍nɛ̍i̍ a̍ na᷅ŋ kɔ̄l ta̍u̍ ta̍u̍ a̍ mɛ̄ɛ̍ o̍ ye᷅ yɛ̄. Mbo̍ chūēl ndu̍ būŋgɛ̄i̍ mbo̍ 
dīmūl ndu̍ āā, “Nyɛ̄ o̍ nyɛ̄ ŋ̄ yēēma̍ pɛ̍, I̍ nɔ̍lā mī ke̍ nu̍m.” 

23Mbo̍ chūēl ndu̍ būŋgɛ̄i̍ mbo̍ mēna᷄ŋ āā, “Nyɛ̄ o̍ nyɛ̄ ŋ̄ nyūna̍ ya̍ pɛ̍, I̍ nɔ̍lā mī ke̍ 
nu̍m. Ā yɔ᷄ŋ bɛ̍ɛ̍ āā lɛ̄ŋndē ya̍ cho̍ le᷅ŋ chōo̍ ma̍sāa̍ le̍ŋ ni̍, I̍ nɔ̍lā mī ke̍ nu̍m lē ti᷄ŋ.” 

24Mi̍ chūāāmbɔ̄ɔ̍ fūlā mbo̍ kɔ̍ nyūnā kāla̍ ndɔ̄ āā, “Yɛ̄ɛ̍nɛ̍ ya̍ I̍ nyu̍na̍ yɛ̍ le̍ ndu̍?” 
Mi̍ kāla̍ ndɔ̄ di̍mūl ndu̍ āā, “Kɔ̍ nyu̍nā ndu̍ mbō ke̍ nu̍m bōlle̍ Chɔ᷄ŋ Wānā Yi̍ŋāa̍ 
le̍ŋ.” 

25Mi̍ chūāāmbɔ̄ɔ̍ mīīŋgū chɔ̍ chɔ̍ nāa̍ Māsā Bɛ̍ndōo̍ Hɛ̍lɔ̄ɔ̄ chu̍a̍. Mbo̍ kɔ̍ di̍mūl 
ndu̍ āā, “I̍ ye̍e̍ma̍ mā ke̍ ya̍ bōlle̍ Chɔ᷄ŋ Wānā Yi̍ŋāa̍ le̍ŋ o̍ wo̍lɛ̄i̍yo̍ ni᷄ŋ.” 

26Mɛ̄ɛ̍ chūāāmbɔ̄ɔ̍ dīmi̍ le̍nde̍, mi̍ mɔ̍nɛ̍i̍ bīī Māsā Bɛ̍ndōo̍ Hɛ̍lɔ̄ɔ̄ ta̍u̍ ta̍u̍. Kɛ̍ ndu̍yɛ̍ 
ndu̍ o̍o̍ chi̍i̍ ni᷅ŋ chūāāmbɔ̄ɔ̍ būŋgɛ̄i̍ chūēl mīālāā ndūa̍a̍ kpo̍u̍ o̍ hɔ̄l. Le̍ sa̍bōo̍ ho̍ō, 
ndu̍ o̍o̍ ye̍e̍ma̍ mī ndu̍ o̍o̍ tɛ̍ɛ̍mbu̍u̍ dīōm ndɔ̄ɔ̍ nāa̍ chūāāmbɔ̄ɔ̍ chūā le̍. 

27Lē pīlɛ̍ kpe̍, mbo̍ vīām so̍vɛ̄i̍ya̍a̍ wa̍ ndu̍ māndāa̍ wa̍ ō pīlɔ̍ɔ̄ āā, “Kɔ̍ hu᷅ŋ a̍ bōlle̍ 
Chɔ᷄ŋnde̍ŋ.” Mi̍ lāŋu̍nɔ̄ kōŋ kūā o̍ chīɛ̄ī mānyūmndo̍ mbo̍ kīālū Chɔ᷄ŋ bōlle̍ŋ. 

28Mbo̍ hūŋ a̍ le̍ŋ o̍ wo̍lɛ̄i̍yo̍ ni᷄ŋ. Mi̍ Hɛ̍lɔ̄ɔ̄ ke᷅ chūāāmbɔ̄ɔ̍. Mi̍ chūāāmbɔ̄ɔ̍ kē kāla̍ 
ndɔ̄. 

29Mɛ̄ɛ̍ bu̍ɛ̍i̍yāa̍ Chɔ᷄ŋ nda̍ tūēī sūɛ̍i̍ he̍ī, ma̍ hu᷄ŋ chu̍ā dīāllūŋ ndɔ᷄ŋ ma̍ kɔ̍ chɔ᷅. Le̍ 
sa̍bōo̍ ho̍ō Hɛ̍lɔ̄ɔ̄ dīmi̍ ni̍ āā, “Chɔ᷄ŋ yā ke̍lū bōlle̍ŋ ndo̍ mīīŋgu̍ yōōmū.” 

Chii̍s̍ū ke̍ fāŋgā bɛn̍dōo̍ nyɛ ̄dīa̍a̍ 
(Māa̍ti̍u̍ 14:13-21; Lu̍kū 9:10-17; Chɔ᷄ŋ 6:1-14) 

30Mi̍ wānāā Chi̍i̍sū ve᷅m hɔ̄ltē ndɔ̄ wa̍ mīīŋgū nāa̍ Chi̍i̍sū chu̍a̍. Ma̍ dīmūl ndu̍ 
kpo̍u̍ a̍ nyɛ̄ nda̍ tōsa̍ wo̍ a̍ pɛ̄ɛ̄kū nda̍ pɛ̄ɛ̄ku̍ wāŋnda̍ wo̍. 

31Mbo̍ dīmūl nda̍ āā, “Ŋ̄ kɔ̄nu᷅ŋ nāa̍ do̍ŋ do̍ŋnda̍ mī ŋ̄ kɔ̍ pɛ̍ŋgī nyɛ̄ pɔ̄mbɔ̄.” Kāni̍ 
fo̍ndōle̍, wānāā fāŋgā fa̍ŋgā a̍ wa̍ hūnɔ̄ɔ̍ mā mīīŋgū. Nda̍ a̍a̍ nɔ̍ fo̍ndāŋ le̍ nyɛ̄ dīa̍a̍ 
di̍o̍o̍ le̍. 

32Ma̍ lūɛ̄ī o̍ dɛ̄ndɔ̄ɔ̍ ni᷄ŋ ma̍ kūā nāa̍ do̍ŋ do̍ŋnda̍ nda̍ kpe̍e̍le̍. 

33O̍ te̍le̍ŋ ko̍ŋ ni᷄ŋ, mi̍ wānāā fāŋgā fa̍ŋgā a̍ cha᷅ nda̍ o̍ kɔ̄la̍ŋ. Ndu̍yɛ̍, ma̍ sīnā nda̍. 
Ma̍ māl o̍ chi̍o̍o̍ŋ kpo̍u̍ a̍ kīlta̍ŋ, ma̍ fūūlūū nda̍ lāchī. 

34Mɛ̄ɛ̍ Chi̍i̍sū fu̍u̍lu̍u̍ lo̍ŋ, mbo̍ fūlā o̍ dɛ̄ndɔ̄ɔ̍ ni᷄ŋ, mbo̍ hēl o̍ kɔ̄ŋgɔ̍. Mɛ̄ɛ̍ o̍ che᷅ 
wāŋnda̍ fāŋgā bɛ̍ndōo̍, mi̍ nyīɛ̍ɛ̍ye̍ bīī ndu̍ le̍ nda̍. Kāni̍ fo̍ndōle̍, ā wa̍ māwāā mɛ̄ɛ̍ 
sāa̍ wā nu̍a̍ā ā nɔ᷅ wa̍nā ma̍ndāā le̍ yɛ̍. Mbo̍ kāndū nda̍ pɛ̄ɛ̄kōo̍ a̍ sɔ̄ɔ̍ŋ ta̍u̍ ta̍u̍. 

35A̍ pāa̍le̍ de̍lāāle̍ŋ do̍ŋ, mi̍ bu̍ɛ̍īyāā ndūa̍a̍ hūŋ nāa̍ ndu̍ chu̍a̍. Ma̍ dīmūl ndu̍ āā, 
“Māsānɔ̄ɔ̍, te̍le̍ŋndo̍ chō ni᷅ŋ ō kūānu᷄ŋ la̍nda̍ŋ. Ndu̍yɛ̍ ā chē mɛ̄ɛ̍ na̍a̍ ŋ̄ chō 
yōndōo̍ ni᷄ŋ na̍nu᷄ŋ yɛ̍. 

36Le̍la̍ŋ di̍mu̍l nda̍ ā kɔ̍ mā kɔ̍ nu̍u̍vīāā nyɛ̄ dīa̍a̍ o̍ tāndāa̍ ho̍ō ni᷄ŋ o̍ sɔ̄ndɔ̄kɔ̍lta̍ŋ 
mā pēndū mā dē.” 

37Kɛ̍ mi̍ Chi̍i̍sū di̍mūl nda̍ āā, “Lā ke̍ nda̍ nyɛ̄ dīa̍a̍ mā dē.” Ma̍ nyūnā ndu̍ āā, “Ŋ̄ 
kɔ̍ mī ŋ̄ kɔ̍ pi̍o̍ndū bēe̍dīi̍yo̍ a̍ nyɛ̄ sɔ̄lāa̍ o̍ bānā ba̍na̍ mī ŋ̄ ke̍ nda̍ mā dē?” 

38Mi̍ Chi̍i̍sū nyu̍nā nda̍ āā, “Vɛ̄ɛ̍nɛ̍ nya̍ nɔ̄ yɛ̄ bēe̍dīi̍yo̍ kpūŋgba᷄ŋ? Lā kɔ̍ tōfa̍ wɔ̄.” 
Ma̍ kɔ̍ to̍fā. Mɛ̄ɛ̍ nda̍ sāālu̍ŋ mɛ̄ɛ̍ nda̍ nɔ̄ yɛ̍, ma̍ dīmī āā, “Ŋ̄ sāālu᷅ŋ kpūŋgba᷄ŋ ŋ̄ 
ŋūɛ̍ɛ̍nu̍ a̍ sūūwa̍ ā ŋīɔ̍ɔ̍ŋ.” 

39Mbo̍ dīmūl bu̍ɛ̍i̍yāā ndūa̍a̍ āā, “Lā tōsa̍ mā cha᷄l a̍ ku̍ndāla̍ŋ o̍ bīl pūīyāa̍ chōo̍.” 

40Ma̍ chāl a̍ ku̍ndāla̍ŋ. Ku̍ndāa̍ ō pūm kɛ̄mɛ̄, ku̍ndāa̍ ō pūm be̍le̍-ŋu̍ɛ̍ɛ̍nu̍. 

41Mi̍ Chi̍i̍sū bi̍ī bēe̍dīi̍ kpūŋgbāŋ ŋūɛ̍ɛ̍no̍o̍ a̍ sūūwāā ŋīɔ̍ɔ̍ŋ nda̍. Mbo̍ tōfā chōo̍ 
cho̍o̍ mbo̍ mēl Mɛ̄lɛ̄ka̍ ba̍li̍ka̍. Mbo̍ yīmī yīmī ndu̍ būŋga᷄ŋ. Mbo̍ kē bu̍ɛ̍īyāā ndūa̍a̍ 
le̍ mā pīɔ̍u̍ wāŋnda̍. Mbo̍ pīɔ̄ū nda̍ kpo̍u̍ su̍u̍wāā ŋīɔ̍ɔ̍ŋnda̍. 

42Nda̍ kpo̍u̍ ma̍ dīā ma̍ pūm ma̍ dēmā. 

43Mi̍ bu̍ɛ̍i̍yāā ndūa̍a̍ chūūŋgīāā ō bīŋgī bi̍ŋgī nda̍ dēma̍ wo̍ ma̍ dūāū o̍ kāmbɛ̍i̍la̍ŋ 
ni᷄ŋ. Mbo̍ pīā kāmbɛ̍i̍la̍ŋ tɔ̍ a̍ lā tīɔ̍ɔ̍ŋ. 

44Pūa̍a̍ de᷅ nyɛ̄ dīa̍a̍ ho̍ō wa̍ ā wa̍ wāa̍la̍ŋ lā ŋūɛ̍ɛ̍nu̍. 

Chii̍s̍ū ku̍ɛ ̄o̍ mɛŋ̄nda̍ŋ chōo̍ 
(Māa̍ti̍u̍ 14:22-23; Chɔ᷄ŋ 6:15-21) 

45Mɛ̄ɛ̍ he̍ī hīōū dɔ̍ɔ̍, mi̍ Chi̍i̍sū di̍mūl bu̍ɛ̍i̍yāā ndūa̍a̍ māā ā lūɛ̍i̍ o̍ dɛ̄ndɔ̄ɔ̍ ni᷄ŋ mā 
kūɛ̄ pɔ̄ɔ̄ ndu̍ lāchī mā ta᷄ŋ mɛ̄ŋmā ībūŋga᷄ŋ mā kūɛ̄ Bɛ̄tīsa̍i̍dā. Mi̍ ndu̍ pi̍la̍ lo᷅ a̍ 
mākɔ̄ɔ̄ le̍ fāŋgāa̍ pīɔ̄lɔ̄ɔ̍. 

46Mɛ̄ɛ̍ o̍ cho̍ŋgu̍ŋ nda̍, mbo̍ hēl o̍ pēmbēi̍ chōo̍ le̍ Mɛ̄lɛ̄ka̍ pīɛ̄īyo̍. Ō lo̍ lo̍ŋ mi̍ 
nyūmnda̍ŋ mā tūāl. 

47A̍ bōōndi̍i̍ ke̍ŋ, dɛ̄ndɔ̄ɔ̍ ndu̍ o̍o̍ wa̍ ni᷅ŋ kɔ᷄ŋnda̍ŋ o̍ mɛ̄ŋnda̍ŋ chōo̍. Mi̍ ndu̍ wa᷅ o̍ 
kɔ̄ŋgɔ̍ ndu̍ pīlɛ̍. 

48Mi̍ Chi̍i̍sū cha᷅ māā ā wa̍ fāfa̍la̍a̍ le̍ kɔ̄la̍ŋ a̍ dɛ̄ndɔ̄ɔ̍, kāni̍ fo̍ndōle̍, hūēīye̍ wa̍ 
hɔ̄ŋndo̍. A̍ te̍le̍ŋ pāa̍le̍ si̍a̍āle̍ŋ, mbo̍ tūāl bu̍ɛ̍i̍yāā ndūa̍a̍ kɔ̄ɔ̄lī o̍ mɛ̄ŋnda̍ŋ chōo̍. 
Ndu̍ o̍o̍ nɔ̍ yīya᷄ŋndo̍ le̍ kēēku̍la̍ŋ nda̍ īkɛ̄i̍. 

49Mɛ̄ɛ̍ nda̍ chē ndu̍ hūnɔ̄ɔ̍ o̍ mɛ̄ŋnda̍ŋ chōo̍, ā wa̍ ko̍ kɔ̍l āā nyi̍nāa̍ ni̍. Ma̍ mɛ̄lī 
ye̍e̍la̍ŋ 

50kāni̍ fo̍ndōle̍, nda̍ kpo̍u̍ ma̍ chā ndu̍. Mi̍ sīōōŋnde̍ bīī nda̍. Mi̍ Chi̍i̍sū su̍a̍ā nāa̍ 
nda̍ chu̍a̍ o̍ lē pīlɛ̍ ni᷄ŋ kpe̍. Mbo̍ dīmūl nda̍ āā, “Lā yɔ᷅ŋ īsīōōŋ te̍. Ya̍ ni̍.” 

51Mbo̍ lūɛ̄ī nāa̍ nda̍ chūā o̍ dɛ̄ndɔ̄ɔ̍ ni᷄ŋ. O̍ ko̍ŋ, mi̍ hūēīye̍ ī pɛ̄ŋgī hɔ̄ŋndo̍. Mi̍ 
kɔ̄ndɔ̄fi̍llo̍ bīī nda̍, 

52fo̍ndōle̍ nda̍ a̍a̍ nɔ̍ si̍nā pɛ̄ŋgu̍ o̍ sūɛ̍i̍ kpe̍e̍kpe̍i̍ wa̍ a̍ bēe̍dīi̍ o̍ ke̍ wāŋnda̍ wo̍ 
o̍kɔ̄ɔ̄ le̍. Hūlmā nda᷄ŋ mā nɔ̄la̍ nyɛ̍ yɔ̍nu̍ŋ ndo̍ sīnā le̍. 

Chii̍s̍ū siŋ̍gi ̍wānāā lānāāwa̍ Kɛn̄ɛs̍a̍lūɛī̄ 
(Māa̍ti̍u̍ 14:34-36) 

53Ma̍ tāŋ mɛ̄ŋmā ībūŋga᷄ŋ. Ma̍ hūŋ o̍ kɔ̄ŋgɔ̍ lɛ̄ŋndē Kɛ̄nɛ̍sa̍lūɛ̄īle̍ŋ. Ma̍ yīī dɛ̄ndɔ̄ɔ̍. 

54Mɛ̄ɛ̍ nda̍ fūla̍ dɔ̍ɔ̍ o̍ dɛ̄ndɔ̄ɔ̍ ni᷄ŋ, mi̍ wāŋnda̍ sīnā māā Chi̍i̍sū ni̍. 

55Sīnāa̍ māā ndu̍ ni̍, ma̍ nyāānu᷄ŋ o̍ bɛ̍ɛ̄la̍ŋ ma̍ kāndū hūnɔ̄ɔ̍ a̍ wānāā lānāāwa̍ o̍ 
mbōōmāla̍ŋ ni᷄ŋ fūlāa̍ bā o̍ bā fe̍e̍ nda̍ tūēī ndu̍ tɔ̍ɔ̍. 

56Ndu̍yɛ̍, bā o̍ bā ndu̍ o̍o̍ ku̍ɛ̄ pɛ̍, ā yɔ᷄ŋ bɛ̍ɛ̍ o̍ sɔ̄ndɔ̄kɔ̍lta̍ŋ ni̍, o̍ chi̍e̍e̍ŋ bɛ̍ndo᷄ŋ ni᷄ŋ 
ni̍, ɔ̄ɔ̄, o̍ chīɔ̍ɔ̍ŋ ni᷄ŋ ni̍, mā yɛ̄ɛ̄mbu̍u̍ wānāā lānāāwa̍ o̍ lɔ̍ɔ̍la̍ŋ ni᷄ŋ. Mi̍ wānāā 
lānāāwa̍ nyɔ̄ɔ̄lu̍ ndu̍ le̍ mā pīla̍ŋ do᷅ma̍ ndɔ̄ɔ̍ bɔ̄ɔ̄le̍ŋ. Ndu̍yɛ̍, wānāa̍ pi̍la̍ŋ do᷅ma̍ 
ndɔ̄ɔ̍ bɔ̄ɔ̄le̍ŋ nda̍ ki̍nɛ̍i̍ ma̍ sīāŋgū kpo̍u̍. 

Ma̍kī 7 

Pɛɛ̄k̄ū bɛn̄dūāā māsīndīa̍a̍ 
(Māa̍ti̍u̍ 15:1-9) 

1-5Chu̍ūwa̍ kpo̍u̍, tāāma̍ Fālīsi̍īya̍ nda̍ a̍a̍ hɛ̍na̍ŋ ka̍ā fi̍nyāā ndāā ma̍māa̍ chūa̍a̍. 
Mɛ̄ɛ̍ mī nda̍ a̍a̍ pu̍lū bāla̍ŋ pūlɔ̄ɔ̄ pūm fɛ̍lɛ̍ŋ, mālāŋ nda̍ a̍a̍ di̍ā nyɛ̍ dīa̍a̍. Ndu̍yɛ̍, tē 
nda̍ a̍a̍ chɛ̍ŋ o̍ lɔ̍ɔ̍ ni᷄ŋ pɛ̍, nda̍ a̍a̍ di᷅ nyɛ̄ o̍ nyɛ̄ dīāā le̍, mɛ̄ɛ̍ mī nda̍ a̍a̍ pu̍lū fɛ̍lɛ̍ŋ 
nda̍ pi̍la̍ pūlɔ̄ɔ̄ kōŋ. Ndu̍yɛ̍, ka̍ālā chēle̍ŋ lā chō lā nda̍ a̍a̍ chu̍ā la̍ŋ, mɛ̄ɛ̍ tāālāla̍ŋ 
tūēīyo̍ bɛ̍ɛ̍ la̍ cho̍ nu̍a̍ā yɛ̍. A̍ kpɛ̍ɛ̍nɔ̍ŋ a̍ nyɛ̄m lāāndūŋ chīli̍ŋndo̍ŋ. 

A̍ bōōndi̍i̍ ke̍ŋ, mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū wāŋnda̍ sāwāla̍ Mɛ̄lɛ̄ka̍la̍ŋ 
nda̍, a̍ fu̍la̍ Chūlu̍sɛ̄lɛ̄m nda̍ ā chūūŋgi̍āŋ na̍a̍ pi᷅lɛ̍ nāa̍ Chi̍i̍sū chu̍a̍. Ma̍ chā 
bu̍ɛ̍i̍yāā ndūa̍a̍ ā pūm nyɛ̄ dīa̍a̍ dīo̍o̍ ā pūlu̍ ba᷅la̍ŋ fɛ̍lɛ̍ŋ mɛ̄ɛ̍ Fālīsi̍īya̍ dīmi̍ o̍ ka̍ā 
ndāa̍ ni᷄ŋ māā wānā pu̍lū fɛ̍ɛ̍ŋ yɛ̍ le̍. Le̍ he̍ī ma̍ yīya᷄ŋ māā bu̍ɛ̍i̍yāa̍ Chi̍i̍sūa̍a̍ ā dē 
nyɛ̄ dīa̍a̍ a̍ bālā nɔ̄ɔ̄lɛ̍i̍la̍ŋ. Mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū wāŋnda̍ sāwāla̍ 
Mɛ̄lɛ̄ka̍la̍ŋ nda̍ nyūnā ndu̍ āā, “Vɛ᷅ bu̍ɛ̍i̍yāā nūmnda̍ ā tu᷅l ka̍ā fi̍nyāā nāā ma̍māa̍ 
kɔ̄ɔ̄lī le̍? Vɛ᷅ ā pu̍lū ba᷅la̍ŋ mɛ̄ɛ̍ ka̍ā fi̍nyāā nāā ma̍māa̍ ō dīmi̍ yɛ̍ le̍. O̍ ko̍ŋ kɔ̍ɔ̍lī, mā 
dīā nyɛ̍ dīa̍a̍ a̍ bālā nɔ̄ɔ̄lɛ̍i̍la̍ŋ?” 

6Mi̍ Chi̍i̍sū di̍mūl nda̍ āā, “Dīōmndā wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā so̍ō a̍ nya̍ 
wānāā kāŋgālāa̍ ha̍ā o̍kɔ̄ɔ̄ la̍ŋ, tōnya̍ kpe̍e̍kpe̍i̍ la̍ cho̍ ni̍. Mbo̍ pōōnyīāā māā, 
Mɛ̄lɛ̄ka̍ dīmi̍ āā, wāŋnda̍ ha̍ā dīmi̍ a̍ sōndō māā ā ke̍ ya̍ bɛ̄ɛ̄le̍ŋ. Kɛ̍ ndu̍yɛ̍ ā hɛ̄na̍ŋ 
mā tōsa̍ nyɛ̄ ya̍ di̍mūl nda̍ le̍ tōsāa̍ wo̍ le̍. 

7Ō bɛ̄nda̍ bɛ̍ɛ̍ mā pɛ̄ŋgi̍ a̍ ya̍ pīɛ̄īyo̍. Kāni̍ fu̍u̍le̍, sāwāla̍ nda̍ pi̍la̍ tōōsi̍a̍a̍ la̍ŋ, la̍ŋ 
nda̍ pɛ̄ɛ̄kū wa᷅ŋnda̍ ni̍, mā dīmī māā sāwāla̍ nīla̍ŋ ni̍.” 

8Mi̍ Chi̍i̍sū di̍mī āā, “Lā ma᷄l sāwāla̍ Mɛ̄lɛ̄ka̍la̍ŋ mi̍ lā chūā ka̍ā wāŋndā chīe̍e̍ya̍.” 

9Mbo̍ dīmūl nda̍ āā, “Lā chāā bɔ̍ɔ̍ ka᷅fɛ̍īla̍ŋ nūūvīa̍a̍ le̍ sāwāla̍ Mɛ̄lɛ̄ka̍la̍ŋ kīɔ̍ɔ̍, le̍ 
hāli̍ kpe̍ŋ, mī lā mānda̍ ka̍ā nyāa̍.” 

10Mi̍ Mūu̍sē di̍mī āā, “Ke̍ fi̍nyā nu̍m bɛ̄ɛ̄le̍ŋ a̍ kālā nu̍m.” Mbo̍ dīmī vɛ̄lɛ̄ āā, “Wānā 
o̍ wāna̍ ye̍i̍ fi̍nyā ndɔ̍ kɛ̄lɛ̄ŋgāā kālā ndɔ̍ pɛ̍, wānā ko̍ŋ lā dīi̍ ndu̍. 

11Kɛ̍ ndu̍yɛ̍, nya̍ dīmi̍ māā ā yɔ᷄ŋ bɛ̍ɛ̍ mī wāŋndo̍ nɔ̄ nyɔ̄ɔ̍ ō ndu̍ o̍o̍ ke᷅ ni̍ŋ fi̍nyā 
ndɔ̍ kɛ̄lɛ̄ŋgāā kāla̍ ndɔ̍ le̍ nda̍ mālāa̍ wo̍, kɛ̍ tē ō dīmi̍ ni᷅ŋ pɛ̍ māā ō chu̍a̍ ni᷅ŋ 
būŋgɛ̄i̍ le̍ mbō ke̍ Mɛ̄lɛ̄ka̍ ndu̍, ko̍ŋ cho̍ ni̍ mbō dīmi̍ pɛ̍ māā kɔ̄ba᷅ŋndo̍ nyɛ̄ kōŋ 
chō ni̍ māā mbō ke̍ lɛ̍ bɛ̍ɛ̍ nda̍ nyɛ̄ kōŋ te̍ ō ve᷅ i̍sɔ̍ɔ̍ le̍. 

12Mɛ̄ɛ̍ o̍ he̍ī ni᷄ŋ, lā chɛ᷅l lɛ̍ mī wāŋndo̍ ho̍ō māla̍ lɛ̄ fi̍nyā ndɔ̄ a̍ kāla̍ ndɔ̄ le̍. 

13Le̍la̍ŋ, ka̍ā nya̍ chō ho̍ō wāŋnda̍ pɛ̄ɛ̄kōo̍ wo̍ ndu̍ cho̍ dīo̍m Mɛ̄lɛ̄ka̍a̍ tɛ̄ɛ̄mbūū 
wo̍ ni̍. Ndu̍yɛ̍, ŋ̄ fāŋgāŋ wāā nu̍a̍ā nya̍ chō tōsāa̍ ni̍.” 

Nyɛm᷄ nɔɔ̍l̍ā wa̍nā wo̍ŋ 
(Māa̍ti̍u̍ 15:10-20) 

14O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū vɛ̄lɛ̄ wāŋnda̍ ma̍ hūŋ nāa̍ ndu̍ chu̍a̍. Mbo̍ dīmūl 
nda̍ āā, “Nya̍ kpo̍u̍ lā ya᷄ŋ ni᷅la̍ŋ o̍ nyɛ̄ ya̍ cho̍ nya̍ dīmūl lo̍ le̍ mī lā sɔ̄la̍ sīnā 
pɛ̄ŋgo̍o̍. 

15Ō cho̍ nyɛ᷅ lu̍ɛ̍ī wa᷅ŋndo̍ ni᷄ŋ ndo̍ le̍ si̍i̍ŋgūū ndu̍ wānā wɔ̍ɔ̍ŋ Mɛ̄lɛ̄ka̍ o̍ hɔ̄l te̍. Kɛ̍ 

nyɛ̍ fu̍lā ndu̍ ni᷄ŋ ndo̍ ndu̍ si̍i̍ŋgūū ndu̍ wānā wɔ̍ɔ̍ŋ Mɛ̄lɛ̄ka̍ o̍ hɔ̄l ni̍. [16Nūm o̍ nu᷄m 
nɔ̍ nīla̍ŋ le̍ tūēīyɔ̄ɔ̍ pɛ̍, lā ya᷄ŋ nīla̍ŋ mī lā tūēī mī lā sīna̍ pɛ̄ŋgu̍.]” 

17Mɛ̄ɛ̍ o̍ mɛ̍i̍ wāŋnda̍ mbo̍ lūɛ̄ī chīɛ̄ī ni᷄ŋ, mi̍ bu̍ɛ̍i̍yāā ndūa̍a̍ nyūnā ndu̍ a̍ tālo̍o̍ 
ho̍ō o̍kɔ̄ɔ̄. 

18Mbo̍ nyūnā nda̍ āā, “Nya̍ bɛ̍ɛ̍ lā si̍nā i̍sɔ̍ɔ̍ pɛ̄ŋgu̍ le̍? Lā si̍nā nu̍a̍ā māā ō cho̍ nyɛ̍ 
dīāā wāna̍ chi̍o̍o̍ dīā ho̍ō wo̍ le̍ si̍i̍ŋgūū ndu̍ wānā wɔ̍ɔ̍ŋ Mɛ̄lɛ̄ka̍ o̍ hɔ̄l te̍ le̍? 

19Kāni̍ fo̍ndōle̍ ō cho̍ la̍kɔ̍ o̍ kɔ̄llo̍ ni᷄ŋ te̍. O̍ dēmbōo̍ ni᷄ŋ o̍ cho̍ lākɔ̄ ni̍, mbō lo̍ o̍ 
ko̍ŋ mbō sɔ̄nda̍ŋ ndu̍.” Nyɛ̄ Chi̍i̍sū di̍mi̍ wo̍ chɔ᷄m māā nyɛ̄ dīāā o̍ nyɛ̄ dīāā ō na᷄ŋ 
le̍ dīo̍o̍. 

20Mbo̍ dīmī āā, “Nyɛ̍ fu̍lā wa᷅ŋndo̍ sīmnu᷄ŋ o̍ nɔ̍ɔ̍lɛ̍i̍ Mɛ̄lɛ̄ka̍ o̍ hɔ̄l. 

21Kāni̍ fu̍u̍le̍, o̍ wāna̍ chi̍o̍o̍ ni᷄ŋ yīya᷄ŋnda̍ wɔ̍ɔ̍ŋnda̍ŋ lā fūlā ni̍. Yīya᷄ŋnda̍ to̍sāā 
sɔ̄ɔ̍ŋ wɔ̍ɔ̍ŋnda̍ŋ kpo̍u̍, wāŋndo̍ o̍ kɔ̄llo̍ ni᷄ŋ ko̍ni̍ la̍ cha᷅ŋ ni̍. Sūūndāa̍ a̍ wānā nya̍ 
cho̍ o̍ nɔ̄ ni̍ŋ nya̍ ndu̍ le̍ wo̍, a̍ vīīle̍ŋ, a̍ dīyɔ̄ɔ̍, a̍ sūūndāa̍ a̍ la̍nɔ̍ pi̍la̍a̍ kɛ̄lɛ̄ŋgāā 
pɔ̍nɔ̍ pi̍la̍a̍, 

22a̍ hɔ̄lte̍ŋ nɔ̄ɔ̍, a̍ kɔ̄l vēsɛ̍i̍yo̍, a̍ kāŋgālāa̍, a̍ māāla̍ŋ, a̍ wāŋndo̍ pāŋālāa̍ le̍ nyɛ̄ 
ndɔ̄ɔ̍, a̍ chōŋgūla̍ŋ, a̍ yōŋgāa̍, a̍ kīɔ̍ɔ̍ bɛ̄ɛ̄le̍ŋ kɛ̄si᷄ŋndo̍. 

23Sɔ̄ɔ̍ŋ wɔ̍ɔ̍ŋndo̍ŋ mu᷅ŋ kpo̍u̍, o̍ wāna̍ chi̍o̍o̍ ni᷄ŋ ŋ̍ fu̍lā ni̍. Ndu̍yɛ̍ mu̍ŋ to̍sā ni̍ mī 
wāŋndo̍ sīmnu᷄ŋ o̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l.” 

Chūā pīlɛ ̍chɔm᷄ lāāla᷄ŋ o̍ la̍a̍la̍ŋ a̍ Chii̍s̍ū wo̍ 
(Māa̍ti̍u̍ 15:21-28) 

24Mɛ̄ɛ̍ Chi̍i̍sū chɛ̍ŋ lo̍ŋ, mbo̍ kūā o̍ lɛ̄ŋndē chi̍e̍e̍ŋ bɛ̍ndo᷄ŋ Ta̍a̍yā a̍ Sa̍i̍dɔ̄ŋ cho̍ 
lēni᷄ŋ nde̍ŋ. Mbo̍ lūɛ̄ī o̍ chīɛ̄ī pīlɛ̍ ni᷄ŋ. Ndu̍ o̍o̍ hɛ̍na̍ŋ mī wānā o̍ wānā ndu̍ o̍o̍ si̍na̍ 
māā ō chō lo̍ŋ te̍. Kɛ̍, mɛ̄ɛ̍ o̍ mɛ̄ɛ̍ to̍sāā ve̍ mī nda̍ a̍a̍ kɛ̍ɛ̍ sīnā le̍. 

25Chūā pīlɛ̍ wa̍ lo̍ŋ, nyi̍nā wɔ̄ɔ̍ŋndo̍ wa̍ chūā ndɔ̄ɔ̍ kɔ̄ɔ̄lī. Mbo̍ tūɛ̄ī a̍ Chi̍i̍sū o̍kɔ̄ɔ̄. 
Mbo̍ hūŋ sa̍kpō mbo̍ dēl ndu̍ o̍ lābɛ̄ŋgu̍ ni̍ŋ. 

26Mbo̍ nyɔ̄ɔ̄lū ndu̍ le̍ mbō fāŋa̍ nyi̍nā wɔ̄ɔ̍ŋndo̍ chūā ndɔ̄ɔ̍ kɔ̄ɔ̄lī. Chūa̍a̍ ho̍ō ve̍ 
Chu̍ūnɔ̄ le̍. O̍ būŋgɛ̄ī Fōni̍i̍sīāāve̍ ni᷄ŋ o̍ lɛ̄ŋndē Si̍i̍lūīāle̍ŋ ni᷄ŋ, ndu̍ o̍o̍ ve̍lu᷄ŋ ni̍. 

27Mi̍ Chi̍i̍sū di̍mu̍l ndu̍ āā, “Chūāāmbūa̍a̍ sɔ̄la̍ fɛ̍lɛ̍ŋ nyɛ̍ dīa̍a̍. Ō bɛ̍ndā mī wānā 
chu̍a̍ nyɛ̄ dīa̍a̍ cho̍ le̍ chūāāmbūa̍a̍ wo̍ mā do̍u̍ tūŋnda̍ le̍.” 

28Mi̍ chūa̍a̍ mūlī ndu̍ dīo̍m āā, “Tōnya̍ i̍ cho̍ ni̍, Fāllo̍, kɛ̍ ā yɔ᷄ŋ bɛ̍ɛ̍ āā tūŋāa̍ cho̍ o̍ 
ti̍bīi̍ di̍a̍ā nyɛ̄ dīa̍a̍ bɛ̄ŋgu̍ wa̍ ni̍ ā dīā ku̍wu̍ŋ chūāāmbūa̍a̍.” 

29Mi̍ Chi̍i̍sū di̍mūl ndu̍ āā, “Le̍ mūlī ŋ̄ mūli̍ ho̍ō wo̍, mi̍i̍ŋgu̍ o̍ nūm ndo̍. Nyi̍nā 
wɔ̄ɔ̍ŋndo̍ fāŋa̍ŋ chu̍a̍ nūmndo̍ kɔ̄ɔ̄lī.” 

30Mbo̍ mīīŋgū o̍ ndu̍ lo̍. Mbo̍ kōmāl nyi̍nā wɔ̄ɔ̍ŋndo̍ fāŋa̍ŋ chu̍a̍ ndɔ̄ɔ̍ kɔ̄ɔ̄lī. Chūā 
ndɔ̄ɔ̍ wānu̍ŋ i̍hi̍ni̍ o̍ kpēlē. 

Chii̍s̍ū siŋ̍gi ̍po̍ nīlā bāŋu̍lɛi̍y̍o̍ 
31Mbo̍ māl lɛ̄ŋndē chi̍e̍e̍ bɛ̍ndōo̍ Ta̍a̍yā wa̍ ni᷄ŋ nde̍ŋ. Mbo̍ mīīŋgū o̍ Mɛ̄ŋmā 
Ībūŋga᷄ŋ Kāli̍lī i̍kɛ̍i̍. O̍ mīīŋgū ndɔ̄ɔ̍ ni᷄ŋ, mbo̍ kēēkū o̍ chi̍e̍e̍ bɛ̍ndōo̍ ni᷄ŋ dīōla̍ŋ āā, 
Sa̍i̍dɔ̄ŋ a̍ o̍ lɛ̄ŋndē Dɛ̄ka̍pɔ̍līīle̍ŋ, ko̍ŋ cho̍ ni̍, lɛ̄ŋndē chi̍e̍e̍ŋ bɛ̍ndūŋ tɔ̍le̍ŋ. 

32Ma̍ hūŋ a̍ pōo̍ nāa̍ ndu̍ chu̍a̍. Pōo̍ ho̍ō nīla̍ŋ lā wa̍ ndu̍ lā bāŋu̍lɛ̍i̍, ndu̍yɛ̍, ndu̍ 
o̍o̍ nɔ̍lā su̍ɛ̍i̍ lāpi̍ le̍. Ma̍ nyɔ̄ɔ̄lū ndu̍ le̍ hāli̍ kpe̍ŋ mī ndu̍ o̍o̍ ha̍ndu̍ ndu̍ bāla̍ŋ chōo̍. 

33Mi̍ Chi̍i̍sū fa̍ŋa᷄ŋ a̍ pōo̍ ho̍ō o̍ fāŋgā bɛ̍ndōo̍ tɛ̍ɛ̄ŋ. Mbo̍ wōū ndu̍ sōo̍ŋ o̍ lānī. Mbo̍ 
tūfū lɔ̄lūa̍ŋ. Mbo̍ pīla᷄ŋ ndu̍ dīɔ̄ɔ̄mūle̍ŋ. 

34Mɛ̄ɛ̍ Chi̍i̍sū to̍fa̍ ɛ̄chɛ̍nɛ̄, mbo̍ yōōmū fu̍ū. Mbo̍ dīmūl ndu̍ āā, “Ɛ̍fa̍tā.” Ko̍ŋ cho̍ 
ni̍ āā, ku̍mbi̍ŋ. 

35Mi̍ nīlā pōo̍ ho̍ō la̍ kūmbi᷄ŋ. Mi̍ dīɔ̄ɔ̄mūlē ndɔ̄le̍ŋ lē yɔ̄nu᷄ŋ fe̍fe̍le̍. Mbo̍ sūāā nyɛ̄ 
kɛ̄ndɛ̄ wa̍la̍ŋ. 

36Mi̍ Chi̍i̍sū si̍lā wāŋnda̍ āā, “Lā di̍mūl wānā su̍ɛ̍i̍ he̍ī le̍.” Kɛ̍ mɛ̄ɛ̍ kpɛ̍ o̍ hi̍a̍ū la̍chi̍ 
a̍ nda̍ sīlāa̍ yɛ̍, le̍nde̍ ko̍ni̍ nda̍ hīāū la̍chi̍ a̍ wāŋnda̍ ndi̍ dīmūllo̍ ni̍. 

37Mi̍ kɔ̄ndɔ̄fi̍llo̍ bīī nda̍ ta̍u̍ ta̍u̍. Ma̍ dīmī āā, “Ō tōsa̍ sɔ̄ɔ̍ŋ kpo̍u̍ ŋ̄ kɛ̍ndɛ̄. Ō tōsa̍ mi̍ 
wāna̍ nīlā bāŋu̍lɛ̍i̍yo̍ bɛ̍ɛ̍ o̍ tu̍ɛ̍ī. Mbo̍ tōsā mi̍ bo̍bo̍nɔ̍ɔ̍ su̍a̍ā.” 

Ma̍kī 8 

Chii̍s̍ū ke̍ wānāā wāa̍la̍ hiɔ̍ɔ̍l̍u̍a̍a̍ nyɛ ̄dīa̍a̍ 
(Māa̍ti̍u̍ 15:32-39) 

1O̍ pālɛ̍i̍ ke̍ŋ ni᷄ŋ, mi̍ wāŋnda̍ ā chūūŋgi̍āŋ vɛ̍lɛ̄ nāa̍ pi᷅lɛ̍. Kɛ̍ nda̍ a̍a̍ nɔ̍ nyɛ̍ dīāā le̍ 
di̍o̍ le̍. Mi̍ Chi̍i̍sū ve̍e̍lū bu̍ɛ̍i̍yāā ndūa̍a̍. Mbo̍ dīmūl nda̍ āā, 

2“Nyīɛ̍ɛ̍ye̍ chō ya̍ le̍ fāŋgāa̍ ho̍ō. Pālɛ̍i̍ ī yāa̍ ni᷅ŋ kpu̍lu̍ku̍u̍ ā chō ya̍ kɔ̄ɔ̄lī. Ndu̍yɛ̍, 
nyɛ̄ dīāā bɛ̍ɛ̍ ā nɔ̍ lɛ̍ le̍. 

3Tē I̍ mi̍ŋgi̍ nda̍ a̍ yīa̍a̍ŋ o̍ lā nda̍ lo̍ pɛ̍, ā chō kēī wōū nɛ̄ī tɛ̍ɛ̄ŋ. Ndu̍yɛ̍, ā pūm ā 
fūla̍ la̍nda̍ŋ.” 

4Mi̍ bu̍ɛ̍i̍yāā ndūa̍a̍ nyūnā ndu̍ āā, “Kɛ̍ kūɛ̍ɛ̍nɛ̍ na̍a̍ ŋ̄ sɔ̄la̍ yɛ̍ ni̍ŋ nyɛ̄ dīa̍a̍ tūu̍le̍ŋ 
o̍ po̍llo̍ ho̍ō ni᷄ŋ le̍ wāŋnda̍ ha̍ā?” 

5Mbo̍ nyūnā nda̍ āā, “Vɛ̄ɛ̍nɛ̍ nya̍ nɔ̄ yɛ̄ bēe̍dīi̍yo̍ kpūŋgba᷄ŋ?” Ma̍ dīmī āā, “Ŋ̄ 
ŋɔ᷄mmɛ̍ū.” 

6Mi̍ Chi̍i̍sū di̍mūl fāŋgā bɛ̍ndōo̍ ho̍ō ma̍ chāl. Mbo̍ chūā bēe̍dīi̍ kpūŋgbāŋ 
ŋɔ᷄mmɛ̍ū kōŋ. Mbo̍ mēl Mɛ̄lɛ̄ka̍ ba̍li̍ka̍a̍. Mbo̍ yīmī yīmī mbo̍ kē bu̍ɛ̍i̍yāā ndūa̍a̍ le̍ 
mā pīɔ̍u̍ nda̍. Ma̍ pīɔ̄ū nda̍. 

7Ndu̍yɛ̍, nda̍ a̍a̍ nɔ̍ sūūwa̍ nyɛ̄ pɔ̄mbɔ̄. Mbo̍ mēl Mɛ̄lɛ̄ka̍ ba̍li̍ka̍a̍ le̍ sūūwāā kāŋ. 
Sūūwāā kāŋ bɛ̍ɛ̍ mbo̍ dīmī māā ā pīɔ̍u̍. 

8Mi̍ wāŋnda̍ dīā ma̍ pūm. Mi̍ bu̍ɛ̍i̍yāā ndūa̍a̍ chɔ̄ɔ̄vīāā ō nda̍ dēma̍ wo̍ ma̍ dūāū o̍ 
kāmbɛ̍i̍la̍ŋ ni᷄ŋ. Mbo̍ pīā kāmbɛ̍i̍la̍ŋ lā ŋɔ᷄mmɛ̍ū. 

9Ndu̍yɛ̍, wānāa̍ de᷅ nyɛ̄ dīa̍a̍ ho̍ō wa̍, ā wa̍ wāa̍la̍ŋ lā hīɔ̍ɔ̍lu̍. O̍ ko̍ŋ kɔ̍ɔ̍lī mi̍ Chi̍i̍sū 
to̍sā ma̍ mīīŋgū o̍ lā nda̍ lo̍. 

10Ndu̍ ni̍ bu̍ɛ̍i̍yāā ndūa̍a̍ ni̍ ma̍ lūɛ̄ī o̍ dɛ̄ndɔ̄ɔ̍ ni᷄ŋ ma̍ kūānu᷄ŋ o̍ lɛ̄ŋndē 
Dālīma̍nu̍tāāle̍ŋ ni᷄ŋ. 

Ā nyu̍na̍ Chii̍s̍ū le̍ ka̍a̍ma̍a̍ tōsāa̍ 
(Māa̍ti̍u̍ 16:1-4) 

11Mi̍ ku̍ndā Fālīsi̍īya̍ ā pūm hūŋ ma̍ kāndū ndu̍ sɛ̄ɛ̄ŋgīa̍a̍. Ma̍ nyūnā ndu̍ le̍ mī 
ndu̍ o̍o̍ to̍sa̍ ka̍a̍ma̍a̍ le̍ chɔ̄mndo̍ māā kpāāya̍ Mɛ̄lɛ̄ka̍a̍ kpe̍e̍kpe̍i̍ o̍ nɔ̍ ni̍. Ā tōsa̍ 
he̍ī le̍ ndu̍ tɔ̄ɔ̄nda᷄ŋndo̍. 

12Mi̍ nyīɛ̍ɛ̍ye̍ pīā o̍ kɔ̄l ndɔ̄ɔ̍ ni᷄ŋ. Mbo̍ dīmī āā, “Le̍ yɛ̄ɛ̍nɛ̍ wāŋnda̍ te̍le̍ŋndo̍ ho̍ō a̍ 
nyu̍na̍ yɛ̄ le̍ ka̍a̍ma̍a̍? Mī di̍mu̍l nya̍, ka̍a̍ma̍ā o̍ ka̍a̍ma̍ā I̍ cho̍ nda̍ tōsāl te̍.” 

13Mbo̍ mɛ̄ī nda̍ lo̍ŋ mbo̍ lūɛ̄īnu᷄ŋ o̍ dɛ̄ndɔ̄ɔ̍ ni᷄ŋ mbo̍ tāŋnu᷄ŋ kɔ̍ŋgɔ̍ɔ̍ pīlɔ̍ɔ̄. 

Chii̍s̍ū sil̍a̍ a̍ pɛɛ̄k̄ūlā Fālīsii̍̄ya̍ a̍ la̍ Hɛl̍ɔɔ̄ ̄la̍ŋ o̍kɔɔ̄ ̄
(Māa̍ti̍u̍ 16:5-12) 

14O̍ te̍le̍ŋ ko̍ŋ ni᷄ŋ, mi̍ bu̍ɛ̍i̍yāā ndūa̍a̍ pūɛ̄ɛ̄nu᷄ŋ le̍ kɔ̄la̍ŋ a̍ bēe̍dīi̍yo̍ o̍ bā tūu̍le̍ŋ. 
Kpūŋgbɛ̄i̍ ī pīlɛ̍ ko̍ni̍ nda̍ a̍a̍ nɔ̍ o̍ dɛ̄ndɔ̄ɔ̍ ni᷄ŋ ni̍. 

15Mi̍ Chi̍i̍sū si̍lā nda̍ āā, “Lā mānda̍ŋ, a̍ yi̍i̍sīi̍ ku̍ndā Fālīsi̍īya̍ a̍ yi̍i̍sīi̍ ku̍ndā Hɛ̍lɔ̄ɔ̄ 
wo̍.” 

16Mi̍ bu̍ɛ̍īya̍ kāndū sūūki̍āŋndo̍ nda̍ pi̍la̍ tɛ̄ɛ̄ŋ āā, “Le̍ mɛ̄ɛ̍ na̍a̍ ŋ̄ nɔ̍ be̍e̍dīi̍ le̍ yɛ̍ o̍ 
di̍mi̍ dīōmnda̍ŋ nda᷅ŋ ni̍.” 

17Mɛ̄ɛ̍ Chi̍i̍sū si̍na̍ nyɛ̄ nda̍ wa̍ dīmīo̍o̍ wo̍, mbo̍ nyūnā nda̍ āā, “Le̍ yɛ̄ɛ̍nɛ̍ nya̍ chō 
yɛ̄ dīmu̍la᷅ŋndo̍ āā, ‘Ŋ̄ nɔ̍ be̍e̍dīi̍ le̍?’ Pɛ̄ŋgo̍o̍ ho̍ō bɛ̍ɛ̍ lā sīna̍ wɔ̍ ndi̍ pɛ̄ŋgu̍ le̍? Kɔ̄ltā 
nyāla̍ŋ la̍ cho̍ lā kālā ka̍lā ni̍? 

18Mī lā nɔ̄ hɔ̄lta̍ŋ, lā chi᷅ a̍ la̍ŋ te̍? Mī lā nɔ̄ nīla̍ŋ, lā tu̍i̍ī a̍ la̍ŋ te̍? 

19Lā pūɛ̄ɛ̄nu̍ŋ ni᷅ŋ bɛ̍ɛ̍ a̍ mɛ̄ɛ̍ ya̍ to̍sa̍ mi̍ wānāā wāa̍la̍ ŋu̍ɛ̍ɛ̍nu̍a̍a̍ dīā bēe̍dīi̍ 
kpūŋgbāŋ ŋūɛ̍ɛ̍no̍o̍ ma̍ pūm yɛ̍? Ō pɔ̄m pɔ̍mbɔ̄ nda̍ dēma̍ wo̍, vɛ̄ɛ̍nɛ̍ o̍ pɛ᷅ yɛ̄ 
kāmbɛ̍i̍la̍ŋ?” Ma̍ mūlī ndu̍ dīōm āā, “Kāmbɛ̍i̍la̍ŋ tɔ̍ a̍ lā tīɔ̍ɔ̍ŋ.” 

20Mi̍ Chi̍i̍sū di̍mūl nda̍ āā, “Ndu̍yɛ̍, bēe̍dīi̍ kpūŋgbāŋ ŋɔ᷄mmɛ̍ū ya̍ I̍ yi̍mi̍ yi̍mi̍ le̍ 
wānāā wāa̍la̍ hi̍ɔ̍ɔ̍lu̍a̍a̍ wo̍, vɛ̄ɛ̍nɛ̍ ō pɔ̄m pɔ̍mbɔ̄ nda̍ dēma̍ mi̍ lā chɔ̄ɔ̄vīāā wo̍, ndu̍ 
o̍o̍ wa̍ yɛ̄ kāmbɛ̍i̍la̍ŋ?” Ma̍ mūlī ndu̍ dīo̍m āā, “Kāmbɛ̍i̍la̍ŋ lā ŋɔ᷄mmɛ̍ū.” 

21Mbo̍ nyūnā nda̍ āā, “Lā sīna̍ wɔ̍ ndi̍ pɛ̄ŋgu̍ le̍?” 

Chii̍s̍ū siŋ̍gi ̍wānā su̍mɛi̍y̍o̍ Bɛt̄īsa̍id̍ā 
22Ma̍ hūŋ Bɛ̄tīsa̍i̍dā chi̍e̍e̍. Mi̍ wāŋnda̍ ā pūm ā hūŋ a̍ po̍ su̍mɛ̍i̍yo̍ nāa̍ Chi̍i̍sū chu̍a̍. 
Ma̍ nyɔ̄ɔ̄lū ndu̍ le̍ ndu̍ pīla᷄ŋndo̍. 

23Mi̍ Chi̍i̍sū sa̍ā po̍ su̍mɛ̍i̍yo̍ bāa̍ mbo̍ fāŋa᷄ŋ a̍ ndu̍ chi̍e̍e̍. Mbo̍ kɔ̍ tu̍fū lɔ̄lūa̍ŋ ndu̍ 
o̍ lāhɔ̄l. Mbo̍ hāndū ndu̍ bāla̍ŋ chōo̍ mbo̍ nyūnā ndu̍ āā, “Ā chō pa̍ nyɛ᷅ o̍ nyɛ̄ 
chɔ̄ɔ̍?” 

24Mbo̍ chūā hɔ̄lla̍ chōo̍. Mbo̍ dīmī āā, “I̍ cho̍ wāŋndā chīe̍e̍ya̍ chɔ̄ɔ̍ bālɔ̄ɔ̍, kɛ̍ wānā 
cha᷅ ko̍ nda̍ āā yɔ̄mnde̍ ni̍.” 

25Mi̍ Chi̍i̍sū hāndū vɛ̄lɛ̄ ndu̍ bāla̍ŋ o̍ lāhɔ̄l. Mi̍ pōo̍ tōfā chi̍ŋ mbo̍ sīāŋgū. Ndu̍yɛ̍, 
mbo̍ chā nyɛ̄ o̍ nyɛ̄ wa̍la̍ŋ. 

26Mi̍ Chi̍i̍sū mi̍ŋgī ndu̍ o̍ ndu̍ lo̍. Mbo̍ dīmī āā, “Ku̍ā lɛ̄ chi̍e̍e̍ le̍.” 

Pītɛ ̍tɛn̄da̍ se̍īle̍ŋ a̍ Chii̍s̍ū o̍kɔɔ̄ ̄
(Māa̍ti̍u̍ 16:13-20; Lu̍kū 9:18-21) 

27Mi̍ Chi̍i̍sū nda̍ bu̍ɛ̍i̍yāā ndūa̍a̍ kūā o̍ sɔ̄ndɔ̄kɔ̍lta̍ ba̍lu̍ Sīsāli̍a̍ā Fi̍li̍pāī la̍ŋ. O̍ kɔ̄lā 
ndāla̍ŋ ni᷄ŋ, mi̍ Chi̍i̍sū nyu̍nā bu̍ɛ̍i̍yāā ndūa̍a̍ āā, “Wāna̍ māā vɛ̄ɛ̍nɛ̍ wāŋnda̍ dīmi̍ 
yɛ̄ māā ya̍ I̍ cho̍?” 

28Ma̍ mūlī ndu̍ dīōm āā, “Ā pūm ā dīmi̍ āā, Chɔ᷄ŋ Wānā Yi̍ŋāa̍ ŋ̄ chō ni̍. Ā pūm yɛ̍ 
āā, Īla̍a̍chā. Ā pūm yɛ̍ āā, wāna̍ su̍a̍ā le̍ Mɛ̄lɛ̄ka̍ wo̍ ō pūm ŋ̄ chō ni̍.” 

29Mbo̍ nyūnā nda̍ āā, “Kɛ̍, vɛ̄ɛ̍nɛ̍ nya̍ nya̍ dīmi̍ yɛ̄? Wāna̍ māā vɛ̄ɛ̄ ya̍ cho̍ yɛ̄?” Mi̍ 
Pītɛ̍ mūlī āā, “Nu᷄m cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ 
wāŋnda̍ pīŋīo̍o̍ wo̍.” 

30Mi̍ Chi̍i̍sū si̍lā nda̍ māā ā di̍mūl wānā o̍ wānā a̍ ndu̍ o̍kɔ̄ɔ̄ le̍. 

Chii̍s̍ū so̍ō a̍ mɔn̍ɛi̍ ̍ndūɛi̍ ̍o̍kɔɔ̄ ̄a̍ pīɔm̍ ndɔɔ̄ ̍
(Māa̍ti̍u̍ 16:21-28; Lu̍kū 9:22-27) 

31Mi̍ Chi̍i̍sū ka̍ndū nda̍ pɛ̄ɛ̄kōo̍ āā, “Wāna̍ nda̍ vēēlu̍ āā, Po̍ Wānā Pɔ̍nɔ̍ɔ̍ wo̍ nɔ̄ le̍ 
mɔ̍nɛ̍i̍ bīyɔ̄ɔ̍ ta̍u̍. Ndu̍yɛ̍ lāŋgba̍ā kālla̍, a̍ wānāā bɛ̄ndūa̍a̍ sōlīāā lāsa̍lāa̍, a̍ wānāa̍ 
pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā chō ndu̍ kɛ̄ɛ̄, ndu̍yɛ̍ mā dīī ndu̍. Kɛ̍, tē 
pālɛ̍i̍ ī hīōū pɛ̍ i̍ ya̍a̍, ō mīīŋgu̍ yōōmū.” 

32Mbo̍ dīmī dīōmnda̍ŋ nda᷅ŋ kpe̍nde̍ke̍le̍. O̍ ko̍ŋ kɔ̍ɔ̍lī, mi̍ Pītɛ̍ ve̍e̍lū ndu̍ nda̍ 
ŋi̍ɔ̍ɔ̍ŋ mbo̍ dīmūl ndu̍ āā, “Yi̍ya᷄ŋ yi̍ya᷄ŋ wa̍ā le̍nde̍ mā tu̍u̍nu̍ŋ ke̍ŋ te̍.” 

33Mi̍ Chi̍i̍sū mu̍li᷄ŋ mbo̍ nūā bu̍ɛ̍i̍yāā ndūa̍a̍, mbo̍ mūli̍ Pītɛ̍ dīōm āā, “Fa̍ŋa̍ŋ ya̍ 
na̍nu᷄ŋ, nūm Sēta̍nā, māsa̍ nyi̍nāā wɔ̄ɔ̍ŋnda̍. Nyɛ̄ ŋ̄ yīya̍ŋ ho̍ō wo̍, ō cho̍ yi̍ya᷄ŋ 
Mɛ̄lɛ̄ka̍ le̍. Yīya᷄ŋ īwāna̍ chi̍e̍e̍ya̍a̍ ŋ̄ yīya̍ŋ ho̍ō ni̍.” 

34Mbo̍ vēēlu̍ fāŋgāa̍ a̍ bu̍ɛ̍i̍yāā ndūa̍a̍ hɔ̄lāā tūlu̍. Mbo̍ dīmī āā, “Wānā o̍ wāna̍ 
hɛ̍na̍ŋ le̍ wāa̍ wāna̍ nī pɛ̍, mɛ̄ɛ̍ wānā ko̍ŋ ō to̍sā hɛ̄na᷄ŋ kɔ̄l ndɔ̄ɔ̍ le̍. Ndu̍yɛ̍, wānā 
ko̍ŋ nɔ̄ mbō wa̍ ō bɛ̄ɛ̄ndīa̍ŋ lēpāla̍ o̍ lēpāla̍ le̍ mā dīī ndu̍. 

35Kāni̍ fo̍ndōle̍, wānā o̍ wāna̍ ki̍ndi̍ le̍ yōōmū ndɔ̄ɔ̍ chīīndīa̍a̍ pɛ̍, mɛ̄ɛ̍ ō chō 
yōōmū kpe̍e̍kpe̍i̍yo̍ fūlā. Kɛ̍ ndu̍yɛ̍, wānā o̍ wāna̍ yōōmū ndɔ̄ɔ̍ hɛ̄lu᷄ŋ ndu̍ le̍ ya̍ a̍ 
Yōōŋgū Kɛ̄ndɛ̍ Mɛ̄lɛ̄ka̍a̍ pɛ̍, mɛ̄ɛ̍ ō chō hūnɔ̄ɔ̄ yōōmū kpe̍e̍kpe̍i̍yo̍ sɔ̄lā. 

36Kāni̍ fo̍ndōle̍, tɔ̄nɔ̍ yɛ̄ɛ̍nɛ̍ wāŋndo̍ sɔ̄lā yɛ̍, tē ō wa̍ pɛ̍ mbō sɔ̄la̍ chi̍e̍ēŋndo̍ ho̍ō 
kpo̍u̍, kɛ̍ ndu̍yɛ̍ mbō fūla̍ yōōmū kpe̍e̍kpe̍i̍yo̍? 

37Ndu̍yɛ̍ tē yōōmū kpe̍e̍kpe̍i̍yo̍ hɛ̄lu᷄ŋ pɛ̍ wa᷅ŋndo̍, ō nɔ̄lā lɛ̍ pa̍ ndu̍ bāŋa᷄? 

38Ya̍ wāna̍ nda̍ vēēlū ho̍ō āā, Po̍ Wānā Pɔ̍nɔ̍ɔ̍ wo̍, I̍ cho̍ hūnɔ̄ɔ̄ o̍ nāŋɔ̄ɔ̍ Fi̍nyā nūu̍ 
ni᷄ŋ a̍ ki̍i̍la̍a̍ Mɛ̄lɛ̄ka̍a̍ lātūlu̍. O̍ ko̍ŋ, wānā o̍ wāna̍ kɛ̍ɛ̍ ya̍ a̍ dīōmndā nīla̍ŋ o̍ chi̍e̍ēŋ 
yɔ̄ŋ wɔ̄ɔ̍ŋ māl ho̍ō Mɛ̄lɛ̄ka̍ wo̍ ni᷄ŋ pɛ̍, wānā ko̍ŋ, I̍ cho̍ hūnɔ̄ɔ̄ ndu̍ kɛ̄ɛ̄.” 

Ma̍kī 9 

1Mbo̍ hīāū lāchī a̍ dīmīo̍o̍ āā, “Mī di̍mu̍l nya̍, wānāā pūm ā chō na̍nu᷄ŋ ā lō ni̍ŋ 
yo̍o̍mū mā chē Māsāle̍ Mɛ̄lɛ̄ka̍le̍ŋ mī lē hīŋ a̍ kpāāyāa̍ hɔ̄lāā tūlu̍.” 

Mɛl̄ɛk̄a̍ māŋga̍la̍ Chii̍s̍ū bu̍ɛi̍y̍āā ndūa̍a̍ o̍ hɔl̄ 
(Māa̍ti̍u̍ 17:1-13; Lu̍kū 9:28-36) 

2Mɛ̄ɛ̍ pālɛ̍i̍ hīōū i̍ ŋɔ᷄mpu᷅m, mi̍ Chi̍i̍sū chu̍ā Pītɛ̍, a̍ Chēmi̍si̍, a̍ Chɔ᷄ŋ, ma̍ hēl o̍ 
pēmbīī pūm chōo̍. Lo̍ŋ nda̍ wa̍ ni̍, nda̍ kpe̍e̍le̍. Ā lo̍ Chi̍i̍sū tōfāa̍ mi̍ Mɛ̄lɛ̄ka̍ 
māŋgālā ndu̍ nda̍ o̍ hɔ̄l lo̍ŋ le̍ pi᷅lɛ̍ be̍lu᷄ŋ. 

3Mi̍ nyɛ̄la̍ŋ ndu̍ lēkɔ̄ɔ̍ la̍ yɔ̄nu᷄ŋ ŋɛ̍lɛ̄ŋgi̍ ŋɛ̍lɛ̄ŋgi̍ a̍ dīōndɔ̄ɔ̍. Wānā o̍ wānā o̍ 
chi̍e̍ēŋndo̍ chōo̍ a̍ nɔ̍lā mā tɔ̄ɔ̄ lānyɛ̄ mī lā dēndū le̍nde̍ le̍. 

4O̍ ko̍ŋ kɔ̍ɔ̍lī, mi̍ bu̍ɛ̍i̍yāā yāa̍wa̍ ha̍ā ā lō o̍ ko̍ŋ ma̍ chā Īla̍a̍chā nda̍ Mūu̍sē. Ma̍ 
chā nda̍ ā chō sūūki̍āŋndo̍ nda̍ Chi̍i̍sū wa̍ā. 

5O̍ ko̍ŋ, mi̍ Pītɛ̍ di̍mūl Chi̍i̍sū āā, “Ti̍chā, ō bɛ̄nda̍ bɛ̍ɛ̍ mi̍ ŋ̄ wā na̍nu᷄ŋ. Ŋ̄ bāŋ ndɔ̍ 
būu̍ŋnda̍ŋ lā yāa̍, ō pīlɛ̍ le̍ nu̍m, ō pīlɛ̍ le̍ Mūu̍sē, ō pīlɛ̍ le̍ Īla̍a̍chā.” 

6Kɛ̍ Pītɛ̍ ndu̍ o̍o̍ si̍nā nyɛ᷅ ndu̍ pi̍la̍ wa̍ ko̍ŋ di̍mīo̍o̍ wo̍ pɛ̄ŋgu̍ le̍, a̍ sīōōŋīi̍ wa̍ nda̍ 
ve̍. 

7Mi̍ yu̍mbu̍ yu̍mbu̍ bɛ̍ndōo̍ hūŋ mbo̍ kūmbū nda̍ kpu̍. Mi̍ dīōmndo̍ sūāā o̍ yu̍mbu̍ 
yu̍mbo̍o̍ ni᷄ŋ āā, “Po̍ nī ka̍a̍lāa̍ cho̍ ho̍ō ni̍. Lā tūe̍i̍ ndu̍ dīōm.” 

8O̍ lē pīlɛ̍ ni᷄ŋ kpe̍e̍le̍, mɛ̄ɛ̍ nda̍ mɛ̄ɛ̄ndīa̍ŋ, ā chi̍ lɛ̍ wa̍nā o̍ wānā che᷅le̍ŋ hɔ̄lāā tūlu̍ 
a̍ nda̍ le̍, mɛ̄ɛ̍ Chi̍i̍sū. 

9Mɛ̄ɛ̍ Chi̍i̍sū nda̍ bu̍ɛ̍i̍yāā yāa̍wa̍ ā wa̍ mīīŋgōo̍ ma̍ wa̍ pēmbēi̍ tōlɔ̄ɔ̍, mbo̍ sīlā nda̍. 
Mbo̍ dīmūl nda̍ āā, “Nyɛ̄ nya̍ chē ho̍ō wo̍, lā di̍mūl wānā o̍ wānā a̍ ndu̍ o̍kɔ̄ɔ̄ le̍, 
mɛ̄ɛ̍ mbō lo̍ o̍ ko̍ŋ mī wāna̍ nda̍ vēēlū āā Po̍ Wānā Pɔ̍nɔ̍ɔ̍ wo̍ ō mīīŋgu̍ yōōmū.” 

10Ma̍ kɛ̄si᷄ŋ su̍ɛ̍i̍ he̍ī o̍ lākɔ̄l. Ma̍ wā nyūūni̍āŋndo̍ āā, “Yɛ̄ɛ̍nɛ̍ cho̍ yɛ̄ mīīŋgōo̍ 
yōōmū?” 

11Ma̍ nyūnā ndu̍ āā, “Le̍ yɛ̄ɛ̍nɛ̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā 
dīmi̍ yɛ̍ āā, ‘Mɛ̄ɛ̍ mī Īla̍a̍chā hi᷅ŋ fɛ̍lɛ̍ŋ’?” 

12Mi̍ Chi̍i̍sū mu̍lī nda̍ dīōm āā, “Le̍nde̍ i̍ cho̍ ni̍, mɛ̄ɛ̍ mī Īla̍a̍chā hi᷅ŋ fɛ̍lɛ̍ŋ mbō 
bɛ̄ɛ̄ndi̍a̍a̍ nyɛ̄ o̍ nyɛ̄ fe̍e̍ o̍ kɛ̍ndɛ̄. Le̍ yɛ̄ɛ̍nɛ̍ i̍ cho̍ yɛ̄ i̍ pōōnyīa̍ŋ māā mɛ̄ɛ̍ mī wāna̍ 
nda̍ vēēlu̍ āā, Po̍ Wānā Pɔ̍nɔ̍ɔ̍ wo̍ ō bīī mɔ̍nɛ̍i̍ ta̍u̍, ndu̍yɛ̍, mā tɛ̄ɛ̄mbu̍u̍ ndu̍ lābɛ̄ɛ̄? 

13Kɛ̍ ndu̍yɛ̍ I̍ di̍mūl lɔ̍ nya̍, Īla̍a̍chā hi᷅ŋ ni᷅ŋ. Ma̍ tōsā nyɛ̄ o̍ nyɛ̄ nda̍ yēēma̍ a̍ ndu̍, 
mɛ̄ɛ̍ i̍ cho̍ ī pōōnyīāā a̍ ndu̍ o̍kɔ̄ɔ̄ yɛ̍.” 

Chii̍s̍ū to̍ū nyin̍ā wɔɔ̄ŋ̍ndo̍ pōo̍mbɔɔ̄ ̍kɔɔ̄l̄ī 
(Māa̍ti̍u̍ 17:14-21; Lu̍kū 9:37-43) 

14O̍ ko̍ŋ kɔ̍ɔ̍lī, mi̍ Chi̍i̍sū nda̍ bu̍ɛ̍i̍yāā yāa̍wa̍ ā hūŋ nāa̍ bu̍ɛ̍īya̍ ā pīli̍a̍ā chūā. Mɛ̄ɛ̍ 
nda̍ fūūlu̍u̍ ma̍ chā fāŋgā bɛ̍ndōo̍ ō bālāā nda̍. Mi̍ wānāa̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ nda̍ ā sa̍āŋ di̍ōmnda̍ŋ hīŋa᷅ŋndo̍ a̍ bu̍ɛ̍īya̍ ha̍ā. 

15Mɛ̄ɛ̍ fāŋgā bɛ̍ndōo̍ chē Chi̍i̍sū, mi̍ kɔ̄ndɔ̄fi̍llo̍ bīī nda̍. Ma̍ nyāānu᷄ŋ nāa̍ Chi̍i̍sū 
chu̍a̍. Ma̍ yīl ndu̍. 

16Mi̍ Chi̍i̍sū nyu̍nā nda̍ āā, “O̍ yɛ̄ɛ̍nɛ̍ cho̍o̍ nya̍ chō yɛ̄ dīōmnda̍ŋ hīŋa᷅ŋndo̍ nya̍ 
nda̍?” 

17Wāŋndo̍ ō pūm ō wa̍ o̍ fāŋgā bɛ̍ndōo̍ ho̍ō tɛ̄ɛ̄ŋ mbo̍ mūlī ndu̍ dīōm āā, “Ti̍chā, 
I̍ hi᷅ŋ a̍ po̍ nūu̍ nāa̍ nūm chu̍a̍, kāni̍ fo̍ndōle̍ nyi̍nā wɔ̄ɔ̍ŋndo̍ chō ndu̍ kɔ̄ɔ̄lī. Mbō 
tōsa̍ ndu̍ ō su̍ū le̍. 

18Lɔ̍ɔ̍ lɔ̍ɔ̍ chūa̍a̍ ndu̍ mbō ma᷄l ndu̍ lɛ̄ŋ. Hīīyo̍ fūla̍ ndu̍ o̍ sōndō pɛ̍, ō sɔ̄m chīŋndo̍ŋ, 
ō bīōndu̍ŋ. Ndu̍yɛ̍, mi̍ di̍mūl bu̍ɛ̍i̍yāā nūmnda̍ le̍ mā tōū ndu̍ nyi̍nāa̍ ho̍ō kɔ̄ɔ̄lī. Kɛ̍ 
mā būmbā.” 

19Mi̍ Chi̍i̍sū di̍mī āā, “E̍e̍e̍ nya̍ wāŋnda̍ ha̍ā. Lā nɔ̍ lāāla᷄ŋ te̍ ma᷅. I̍ vi̍o̍ū ni᷅ŋ a̍ nya̍ 
la̍tu̍lu̍ ma᷅. I̍ sa̍ŋga̍ ni᷅ŋ a̍ nya̍ bīūwɔ᷄ŋndo̍ fɔ̍.” Mbo̍ dīmūl ndu̍ āā, “Hu̍ŋ a̍ po̍ 
nu̍mndo̍ nāa̍ ya̍ chu̍a̍.” 

20Ma̍ hūŋ a̍ ndu̍ nāa̍ ndu̍ chu̍a̍. Mɛ̄ɛ̍ nyi̍nā wɔ̄ɔ̍ŋndo̍ chē Chi̍i̍sū, lē pīlɛ̍ kpe̍ mbo̍ 
chūā bɛ̍ɛ̍ po̍o̍mbɔ̄ɔ̍. Mi̍ pōo̍mbɔ̄ɔ̍ dēl lɛ̄ŋ. Mbo̍ pīmbūl. Mi̍ hīīyo̍ fūlā ndu̍ o̍ sōndō. 

21Mi̍ Chi̍i̍sū nyu̍nā fi̍nyā ndɔ̍ āā, “Vɛ̄ɛ̍nɛ̍ kpɛ̍ o̍ vi̍o̍ū yɛ̄ ni᷅ŋ nu̍a̍ā?” Mi̍ fi̍nyā ndɔ̄ 
mu̍lī āā, “Chɔ̍ŋ o̍ chūāāmbɔ̄yɛ̍ī ndūɛ̍i̍ ni᷄ŋ ha̍a̍a̍ mbo̍ fūūlūū a̍ te̍le̍ŋndo̍ ho̍ō. 

22Mbō ma᷄l ndu̍ o̍ yīŋ a̍ o̍ mɛ̄ŋnda̍ŋ ni᷄ŋ, te̍le̍ŋnda̍ ka̍ ka̍ le̍ ndu̍ dīyɔ̄ɔ̍. Tē ā nɔ̄lā pɛ̍ 
mā to̍sa̍ nyɛ̄ o̍ nyɛ̄ a̍ ndi̍ o̍kɔ̄ɔ̄ pɛ̍, mɛ̄ɛ̍ tūīīnu̍ŋ na̍a̍ īnyīɛ̍ɛ̍, mā ma̍la̍ na̍a̍ fɔ̍.” 

23Mi̍ Chi̍i̍sū nyu̍nā ndu̍ āā, “Vɛ̄ɛ̍nɛ̍ ŋ̄ yīya᷄ŋ yɛ̍ ma̍ dīmī āā, ‘Tē ā nɔ̄lā pɛ̍?’ Wāna̍ nɔ̍ 
lāāla᷄ŋndo̍ wo̍ ō nɔ̄lā mbō tōsa̍ nyɛ̄ o̍ nyɛ̄.” 

24Lē pīlɛ̍ kpe̍, mi̍ fi̍nyāa̍ pōo̍mbɔ̄ɔ̍ dīmī chōo̍ cho̍o̍ āā, “I̍ nɔ̍ lāāla᷄ŋndo̍. Kɛ̍, ō cho̍ o̍ 
bɔ̍ɔ̍ le̍. Ma̍la̍ ya̍ mī nɔ̍ lāāla᷄ŋndo̍ ta̍u̍.” 

25Mɛ̄ɛ̍ Chi̍i̍sū che᷅ māā fāŋgāa̍ chō ni᷅ŋ hūnɔ̄ɔ̍ a̍ nyīīnda᷅ŋndo̍ le̍ hūnɔ̄ɔ̍ nda̍ īkɛ̄i̍, 
mbo̍ dīmūl nyi̍nā wɔ̄ɔ̍ŋ kōŋ āā, “Nūm nyi̍nā wɔ̄ɔ̍ŋ to̍sā wāŋndo̍ ō tu̍i̍ī le̍ wo̍, mā 
tōsā ō su̍ū le̍ wo̍, mī di̍mu̍l nu̍m, fa̍ŋa̍ŋ po̍o̍mbɔ̄ɔ̍ ho̍ō kɔ̄ɔ̄lī. Tu̍āl lɛ̄ ndu̍ kɔ̄ɔ̄lī le̍.” 

26Mi̍ nyi̍nāa̍ ho̍ō kōŋūl kpe̍le̍ŋ. Mbo̍ chūā bɛ̍ɛ̍ po̍o̍mbɔ̄ɔ̍. Mbo̍ yɔ̄ɔ̄kpīāā ndu̍ ta̍u̍. 
O̍ ko̍ŋ kɔ̍ɔ̍lī, mbo̍ fāŋa᷄ŋ ndu̍ kɔ̄ɔ̄lī. Mi̍ pōo̍mbɔ̄ɔ̍ wōū kpa̍nɛ̍i̍. Mi̍ wāŋnda̍ ta̍u̍ a̍ 
di̍mī āā, “Ō vī. Ō vī.” 

27Kɛ̍, mi̍ Chi̍i̍sū sa̍ā ndu̍ bāa̍. Mbo̍ chūā ndu̍ mbo̍ sīm. 

28Mi̍ Chi̍i̍sū ku̍ā chīɛ̄ī ni̍ŋ. Ndu̍ a̍ bu̍ɛ̍i̍yāā ndūa̍a̍ ko̍ni̍ a̍ wa̍ lo̍ŋ ni̍. Mi̍ bu̍ɛ̍i̍yāā 
ndūa̍a̍ nyūnā ndu̍ āā, “Vɛ᷅ mi̍ ŋ̄ būmbā nyi̍nā wɔ̄ɔ̍ŋ kōŋ tōūwɔ̄ɔ̄ pōo̍mbɔ̄ɔ̍ ho̍ō 
kɔ̄ɔ̄lī?” 

29Mi̍ Chi̍i̍sū mu̍lī nda̍ dīōm āā, “Le̍ mī wānā nɔ̍la̍ nyi̍nā wɔ̄ɔ̍ŋ wāā le̍nde̍ to̍u̍wɔ̄ɔ̄ 
wāŋndo̍ kɔ̄ɔ̄lī, mɛ̄ɛ̍ Mɛ̄lɛ̄ka̍ pīɛ̄īyo̍. Tē ō cho̍ ko̍ŋ te̍, wānā nɔ̍lā le̍.” 

Chii̍s̍ū so̍ō vɛl̄ɛ ̄a̍ pīɔm̍ ndɔɔ̄ ̍o̍kɔɔ̄ ̄
(Māa̍ti̍u̍ 17:22-23; Lu̍kū 9:43-45) 

30Mi̍ Chi̍i̍sū nda̍ bu̍ɛ̍i̍yāā ndūa̍a̍ ā fa̍ŋa᷄ŋ lo̍ŋ. Ma̍ kēēkū Kāli̍lī. Chi̍i̍sū ndu̍ o̍o̍ hɛ̍na̍ŋ 
mī wānā o̍ wānā ndu̍ o̍o̍ si̍na̍ nāa̍ nda̍ wa̍ wa̍ le̍. 

31Kāni̍ fo̍ndōle̍, ō wa̍ bu̍ɛ̍i̍yāā ndūa̍a̍ pɛ̄ɛ̄kōo̍. Mbo̍ dīmūl nda̍ āā, “Wāna̍ nda̍ vēēlū 
āā, Po̍ Wānā Pɔ̍nɔ̍ɔ̍ wo̍ ā chō ndu̍ mālɔ̄ɔ̄ wāŋnda̍ o̍ bā. Ndu̍yɛ̍ tē ā ma᷄l ndu̍ 
wāŋnda̍ o̍ bā pɛ̍, ā dīī ndu̍. Tē ā dīī ndu̍ pɛ̍, mī pālɛ̍i̍ hīōū i̍ ya̍a̍, ō mīīŋgu̍ yōōmū.” 

32Kɛ̍ nda̍ a̍a̍ si̍nā nyɛ᷅ ndu̍ o̍o̍ di̍mi̍ ko̍ŋ ndo̍ pɛ̄ŋgu̍ le̍. Kɛ̍ sīōōŋnde̍ wa̍ nda̍ le̍ ndu̍ 
nyūnāa̍ a̍ ndi̍ o̍kɔ̄ɔ̄. 

Wāna̍ cho̍ wānā bɛn̍dōo̍ wo̍ 
(Māa̍ti̍u̍ 18:1-5; Lu̍kū 9:46-48) 

33Ma̍ fūūlūū Kēpa̍a̍nīɔ̄m. Mɛ̄ɛ̍ o̍ wa̍ chīɛ̄ī ni̍ŋ, mbo̍ nyūnā nda̍ āā, “O̍ yɛ̄ɛ̍nɛ̍ cho̍o̍ 
nya̍ wa̍ yɛ̄ dīōmnda̍ŋ hīŋa᷅ŋndo̍ o̍ nɛ̄ī?” 

34Kɛ̍ ā sūu̍ le̍, kāni̍ fo̍ndōle̍, o̍ hūnɔ̄ɔ̄ ndāa̍ ni᷄ŋ ā wa̍ dīōmnda̍ŋ hīŋa᷅ŋndo̍ le̍ wāna̍ 
wa᷅ wa̍nā bɛ̍ndōo̍ nda̍ tɛ̄ɛ̄ŋ ndo̍. 

35Mɛ̄ɛ̍ Chi̍i̍sū cha̍l, mbo̍ vēēlū bu̍ɛ̍i̍yāā tɔ̍ a̍ ā ŋīɔ̍ɔ̍ŋnda̍. Mbo̍ dīmūl nda̍ āā, “Nūm 
o̍ nu᷄m ye̍e̍ma̍ le̍ wāa̍ wāna̍ tāso̍o̍ pɛ̍, mɛ̄ɛ̍ mā wa̍ wānā mɛ̍ɛ̍lāa̍ kpɔ̍ŋ, ndu̍yɛ̍, mɛ̄ɛ̍ 
mā wa̍ bu̍ɛ̍īyo̍ le̍ wāŋnda̍ kpo̍u̍.” 

36Mi̍ Chi̍i̍sū chu̍ā chūāāmbɔ̄ pɔ̄mbɔ̄ɔ̍, mbo̍ sīmī ndu̍ nda̍ tɛ̄ɛ̄ŋ. Mɛ̄ɛ̍ o̍ chu̍a̍ ndu̍ o̍ 
bāla̍ŋ chōo̍, mbo̍ dīmūl nda̍ a̍a̍, 

37“Wānā o̍ wāna̍ chɛ̍l chūāāmbɔ̄ wāā nu̍a̍ā le̍ mɛ̄ɛ̍ ŋ̄ cho̍ bu̍ɛ̍ī nī yɛ̍ pɛ̍, mɛ̄ɛ̍ ya̍ ŋ̄ 
chɛ᷄l ko̍ŋ ni̍. Ndu̍yɛ̍, wānā o̍ wāna̍ chɛ̍l la̍ pɛ̍, mɛ̄ɛ̍ ō cho̍ ya̍ le̍ ŋ̄ chɛ᷄l te̍, mɛ̄ɛ̍ wāna̍ 
ve᷅m ya̍ wo̍, ndu̍ ŋ̄ chɛ᷄l ko̍ŋ ni̍.” 

Wānā o̍ wāna̍ tu̍l na̍a̍ lēyɛ ̄le̍ mɛɛ̄ ̍ō chō le̍ na̍a̍ 
(Lu̍kū 9:49, 50) 

38Mi̍ Chɔ᷄ŋ di̍mūl ndu̍ āā, “Ti̍chā, ŋ̄ chē pōo̍, dīōlā nūmnda̍ŋ pīɔ̄lɔ̄ɔ̍ o̍ nyi̍nāā 
wɔ̄ɔ̍ŋnda̍ tōūwɔ̄ɔ̍ ni᷄ŋ. Ndu̍yɛ̍, mi̍ ŋ̄ kūūnā ndu̍, kāni̍ fo̍ndōle̍, ō cho̍ wa̍nā na̍a̍ le̍.” 

39Mi̍ Chi̍i̍sū di̍mī āā, “Lā ku̍u̍nā ndu̍ le̍. Wānā o̍ wāna̍ pɛ᷅l dīōlā nīla̍ŋ mbō tōsa̍ 
ka̍a̍ma̍a̍ pɛ̍, wānā ko̍ŋ ō nɔ̍lā mbō dīmu̍l la̍ dīōm wɔ̄ɔ̍ŋ o̍ kōŋ kɔ̍ɔ̍lī lē. 

40Wānā o̍ wāna̍ tu̍l na̍a̍ lēyɛ̄ le̍, mɛ̄ɛ̍ ō chō kūmbū nāa̍. 

41Mī di̍mu̍l nya̍, wānā o̍ wāna̍ ke̍ nya̍ mɛ̄ŋmā tāāla᷄ŋ le̍ kōlɔ̄ɔ̍ le̍ mɛ̄ɛ̍ nya̍ chō le̍ ya̍ 
yɛ̍ pɛ̍, wānā ko̍ŋ, Mɛ̄lɛ̄ka̍ chō ndu̍ hūnɔ̄ɔ̄ fāndāa̍ kē.” 

Sīlāa̍ le̍ wānāa̍ to̍sā mī wāŋnda̍ māl lāāla᷄ŋndo̍ wa̍ 
(Māa̍ti̍u̍ 18:6-9; Lu̍kū 17:1-2) 

42Mi̍ Chi̍i̍sū hi̍a̍ū lāchī a̍ sūɛ̍i̍ āā, “Wānā o̍ wānā yɔ̍ŋi̍ nūm o̍o̍ to̍sa̍ mī ā pɔ̄mbūa̍a̍ 
la̍a̍la̍ŋ ha̍ā a̍ ya̍ wa̍, mī ō pīlɛ̍ bɛ̍ɛ̍ ma̍l lāāla᷄ŋ ndɔ̄ ko̍ŋ yɛ̍, ō bɛ̄ndā bɛ̍ɛ̍ mā bāa̍ nu̍m 
pōū bɛ̄ndōo̍ o̍ lābo̍lō mā ma᷄l nu̍m o̍ mɛ̄ŋmā yīŋgi̍lɛ̍i̍ya̍ŋ ni᷄ŋ. 

43Tē bā nūmndo̍ wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, mɛ̄ɛ̍ ki̍o̍lu̍ ndu̍. Ō bɛ̄ndā mā 
nɔ̄ bāa̍ ō pīlɛ̍, kɛ̍ ndu̍yɛ̍ mā sɔ̍la̍ yōōmū kpe̍e̍kpe̍i̍yo̍. Ndu̍ hi̍a̍ū na̍ŋɔ̄ɔ̄ a̍ bāla̍ŋ nɔ̄ɔ̍ 
lā tīɔ̍ɔ̍ŋ, kɛ̍ ndu̍yɛ̍ mā hu̍ŋ kɔ᷅ nāa̍ Mɛ̄lɛ̄ka̍ dūāū wa̍nāā wɔ̄ɔ̍ŋnda̍ wa̍, nāa̍ yīŋnde̍ŋ 

lē nyu᷅m kpo̍sōŋ te̍ wa̍. [44Lo̍ŋ ndu̍ dōndo̍po᷅llāa̍ di̍ā nda̍ wa̍ ā vi᷅ kpo̍so̍ŋ te̍. Ndu̍yɛ̍ 
yīŋnde̍ŋ lo̍ŋ le̍ nyu᷅m te̍.] 

45Tē pēlīī nūmnde̍ ī wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, mɛ̄ɛ̍ ki̍o̍lu̍ ndi̍. Ō bɛ̄ndā 
mā nɔ̄ pēlēi̍ ī pīlɛ̍, kɛ̍ ndu̍yɛ̍ mā sɔ̍la̍ yōōmū kpe̍e̍kpe̍i̍yo̍. Ndu̍ hi̍a̍ū na̍ŋɔ̄ɔ̄ a̍ pēlo᷄ŋ 
nɔ̄ɔ̍ ŋ̄ mūu̍ŋ, kɛ̍ ndu̍yɛ̍ mā hu᷄ŋ vi̍o̍ū nu̍m nāa̍ Mɛ̄lɛ̄ka̍ dūāū wa̍nāā wɔ̄ɔ̍ŋnda̍ wa̍. 

[46Lo̍ŋ ndu̍ dōndo̍po᷅llāa̍ di̍ā nda̍ wa̍ ā vi᷅ kpo̍so̍ŋ te̍. Ndu̍yɛ̍ yīŋnde̍ŋ lo̍ŋ le̍ nyu᷅m 
te̍.] 

47Ndu̍yɛ̍ tē hɔ̄ltē nūmnde̍ŋ lē wa̍ tōsāa̍ pɛ̍ mā tōsā yɔ᷅ŋ wɔ̄ɔ̍ŋndo̍, mɛ̄ɛ̍ ka̍la̍ le̍ŋ. Ō 
bɛ̄ndā mā nɔ̄ hɔ̄lte̍ŋ lē pīlɛ̍, kɛ̍ ndu̍yɛ̍ mā lūɛ̄ī o̍ māsāle̍ Mɛ̄lɛ̄ka̍le̍ŋ ni᷄ŋ. Ndu̍ hi̍a̍ū 
na̍ŋɔ̄ɔ̄ a̍ hɔ̄lta̍ŋ nɔ̄ɔ̍ lā tīɔ̍ɔ̍ŋ fa̍ū, kɛ̍ ndu̍yɛ̍ mā hu᷄ŋ vi̍o̍ū nu̍m nāa̍ Mɛ̄lɛ̄ka̍ dūāū 
wa̍nāā wɔ̄ɔ̍ŋnda̍ wa̍. 

48Lo̍ŋ ndu̍ dōndo̍po᷅llāa̍ di̍ā nda̍ wa̍ ā vi᷅ kpo̍so̍ŋ te̍. Ndu̍yɛ̍ yīŋnde̍ŋ lo̍ŋ le̍ nyu᷅m 
te̍. 

49“Wānā o̍ wānā cho̍ wā ō lūāālūāā a̍ yīŋnde̍ŋ, mɛ̄ɛ̍ hɛ᷄lle̍ ī lūāālūāā nu̍a̍ā o̍ pāūwo̍ 
ni᷄ŋ yɛ̍. 

50“Hɛ᷄lle̍ ī yēēla̍. Kɛ̍ tē yēēlāa̍ fūla̍ŋ o̍ hɛ᷄lle̍ ni᷄ŋ pɛ̍, wānā nɔ̍lā lɛ̍ ndi̍ mīŋgī yēēla̍ le̍. 

“Lā nɔ̍ hɛ̍lle̍ o̍ nya̍ pi̍la̍ ni᷄ŋ, mī lā nɔ̄ kɔ̄l nyūlōo̍ nya̍ pi̍la̍ tɛ̄ɛ̄ŋ.” 

Ma̍kī 10 

Chii̍s̍ū sil̍a̍ a̍ la̍nɔɔ̍ ̍kīɔɔ̍ ̍o̍kɔɔ̄̄ 
(Māa̍ti̍u̍ 19:1-12; Lu̍kū 16:18) 

1Mi̍ Chi̍i̍sū ma᷅l lo̍ŋ. Mbo̍ tūndū mbo̍ tāŋ Pīo̍o̍ Chɔ̍ɔ̍dāŋ. Mbo̍ kūā o̍ lɛ̄ŋndē 
Chūdi̍a̍āle̍ŋ ni᷄ŋ. Mi̍ wāŋnda̍ chūūŋgi̍āŋ vɛ̍lɛ̄ fāŋgā bɛ̍ndōo̍ nāa̍ ndu̍ chu̍a̍. Mbo̍ 
pɛ̄ɛ̄kū nda̍ māā pāāndū. 

2O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ hūŋ nāa̍ Chi̍i̍sū chu̍a̍ le̍ ndu̍ tɔ̄ɔ̄nda᷄ŋndo̍. Ma̍ 
nyūnā ndu̍ āā, “Bāā sāwāla̍ Mɛ̄lɛ̄ka̍la̍ŋ lā chɛ̄l mī pōo̍ ō kɛ̄ɛ̍ la̍a̍ ndɔ̍?” 

3Mi̍ Chi̍i̍sū nyu̍nā nda̍ āā, “Vɛ̄ɛ̍nɛ̍ Mūu̍sē do̍u̍ yɛ̄ nya̍ sāwāa̍?” 

4Ma̍ dīmūl ndu̍ āā, “Mūu̍sē chɛ̍l mī pōo̍ tōōsi̍a̍a̍ yāu̍ ba̍ŋa᷄ŋndo̍ le̍ mbō kɛ̄ɛ̍ la̍a̍ 
ndɔ̄.” 



2107 

 

 
Kisi Bible Quick 

© 2013 Bible Society in Liberia. 
 

 
 

 

5Kɛ̍ mi̍ Chi̍i̍sū di̍mūl nda̍ āā, “Le̍ mɛ̄ɛ̍ nya̍ kēndū īsɔ̄ɔ̍ pɛ̍ɛ̍kū yɛ̍, le̍la̍ŋ Mūu̍sē do̍u̍ 
nya̍ sāwāa̍ ho̍ō ni̍. 

6Dīo̍m Mɛ̄lɛ̄ka̍a̍ di̍mi̍ māā o̍ kāndɔ᷄ŋndo̍ lɔ̍ɔ̍ yōōmōo̍ ō ka̍ndu̍ŋ ndo̍, mi̍ Mɛ̄lɛ̄ka̍ 
tōōsīāā wānā pɔ̍nɔ̍ɔ̍ a̍ wānā la̍nɔ̍ɔ̍. 

7Mi̍ Yāu̍ Mɛ̄lɛ̄ka̍a̍ dīmī āā, ‘Le̍ sa̍bōo̍ ho̍ō wānā pɔ̍nɔ̍ɔ̍ ō mɛ̄ī fi̍nyā ndɔ̍ a̍ kāla̍ ndɔ̄ 
ni̍ mā chālnu̍ŋ nda̍ la̍a̍ ndɔ̄. 

8O̍ ko̍ŋ, mī nda̍ ŋi̍ɔ̍ɔ̍ŋ mā sīmnu᷄ŋ wa᷅ŋndo̍ ō pīlɛ̍ kpe̍.’ Le̍la̍ŋ, wāŋnda̍ ha̍ā ā cho̍ 
lɛ̍ wānāā ŋīɔ̍ɔ̍ŋ tē. Mɛ̄ɛ̍ ā chō ni᷅ŋ māchūāā wāŋndo̍ ō pīlɛ̍ kpe̍. 

9Le̍la̍ŋ, tē Mɛ̄lɛ̄ka̍ ō mɔ̄ɔ̄sa̍ wānā la̍nɔ̍ɔ̍ nda̍ wānā pɔ̍nɔ̍ɔ̍ nāa̍ pi᷅lɛ̍ o̍ nɔ̄ɔ̍ ni᷄ŋ pɛ̍, mɛ̄ɛ̍ 
wānā chi̍o̍o̍ nūm pi̍ɔ̍ū nda̍ tɛ̄ɛ̄ŋ te̍.” 

10Mɛ̄ɛ̍ nda̍ mīīŋgu̍ chīɛ̄ī ni̍ŋ, mi̍ bu̍ɛ̍i̍yāā ndūa̍a̍ nyūnā ndu̍ a̍ sūɛ̍i̍ pi᷅lɛ̍i̍ he̍ī o̍kɔ̄ɔ̄. 

11Mi̍ Chi̍i̍sū di̍mūl nda̍ āā, “Wānā o̍ wāna̍ kɛ̍ɛ̍ la̍a̍ ndɔ̄ mbō chu̍a̍ wānā la̍nɔ̍ che᷅le̍ŋ 
pɛ̍, mɛ̄ɛ̍ ō tōsa̍ yɔ̄ŋ wɔ̄ɔ̍ŋndo̍ a̍ la̍a̍ ndɔ̍ tāso̍o̍, ndu̍yɛ̍ mɛ̄ɛ̍ ō tɛ̄ɛ̄mbu̍u̍ sāwa̍ di̍mi̍ 
māā wānā su̍u̍ndā le̍ wo̍. 

12Ndu̍yɛ̍, tē wānā la̍nɔ̍ɔ̍ kɛ̄ɛ̍ pɔ̍nɔ̍ ndɔ̍ mbō chu̍a̍ po̍ che᷅le̍ŋ pɛ̍, mɛ̄ɛ̍ ō tɛ̄ɛ̄mbu̍u̍ 
sāwa̍ di̍mi̍ māā wānā su̍u̍ndā le̍ wo̍.” 

Chii̍s̍ū dɔu̍̄ chūāāmbūāā pɔm̄būa̍a̍ sa̍lā 
(Māa̍ti̍u̍ 19:13-15; Lu̍kū 18:15-17) 

13Mi̍ wāŋnda̍ a̍ pūm ā hūŋ a̍ chūāāmbūāā pɔ̄mbūa̍a̍ nāa̍ Chi̍i̍sū chu̍a̍ le̍ mbō 
hāndu̍ nda̍ bāla̍ŋ chōo̍. Kɛ̍ mi̍ bu̍ɛ̍i̍yāā ndūa̍a̍ dōōnu᷄ŋ nda̍ tu̍mbe̍. 

14Mɛ̄ɛ̍ Chi̍i̍sū che᷅ nda̍ o̍ he̍ī tōsāa̍, mbo̍ tāmbū kɔ̄l a̍ nda̍. Mbo̍ dīmūl nda̍ āā, “Lā 
ma᷄l chu̍a̍a̍mbūa̍a̍ mā hīŋ nāa̍ ya̍ chu̍a̍. Lā ku̍u̍nā nda̍ le̍. Kāni̍ fo̍ndōle̍, le̍ ha̍ā ndo̍ō 
māsāle̍ Mɛ̄lɛ̄ka̍le̍ŋ lē chō ni̍. 

15Mī di̍mu̍l nya̍, wānā o̍ wāna̍ chɛ̍l mī Mɛ̄lɛ̄ka̍ wa̍ ndu̍ chōo̍ Māsāa̍ māā chūāāmbɔ̄ 
le̍, ō lu̍e̍ī o̍ māsāle̍ Mɛ̄lɛ̄ka̍le̍ŋ ni᷄ŋ te̍.” 

16Mi̍ Chi̍i̍sū chu̍ā chūāāmbūa̍a̍ mbo̍ hāndū nda̍ bāla̍ŋ chōo̍ mbo̍ dūāū nda̍ sa̍lā. 

Chii̍s̍ū nda̍ po̍ su̍lāa̍ pīlɛ ̍
(Māa̍ti̍u̍ 19:16-30; Lu̍kū 18:18-30) 

17Mɛ̄ɛ̍ Chi̍i̍sū bi̍ī nɛ̄īyo̍ le̍ kɔ̄la̍ŋ, mi̍ pōo̍ hūŋ a̍ kīlta̍ŋ nāa̍ ndu̍ chu̍a̍. Mbo̍ dēl ndu̍ 
o̍ lābɛ̄ŋgu̍ ni̍ŋ. Mbo̍ nyūnā Chi̍i̍sū āā, “Ti̍chɛ̄i̍nɔ̄ kɛ̄ndɔ̄ɔ̍, ō yɛ̄ɛ̍nɛ̍ ya̍ I̍ to̍sa̍ yɛ̍ mī 
sɔ̍la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍?” 

18Mi̍ Chi̍i̍sū nyu̍nā ndu̍ āā, “Le̍ yɛ̄ɛ̍nɛ̍ ŋ̄ vēēlu̍ yɛ̄ ya̍ āā, ti̍chɛ̄i̍nɔ̄ kɛ̄ndɔ̄ɔ̍? Wānā o̍ 
wāna̍ cho̍ o̍ kɛ̍ndɛ̄ le̍ mɛ̄ɛ̍ Mɛ̄lɛ̄ka̍ ndu̍ pīlɛ̍ kpe̍. 

19Ā sīnā sa̍wāla̍ Mɛ̄lɛ̄ka̍la̍ŋ. Di̍ī wānā le̍. Su̍u̍ndā a̍ la̍nɔ̍ pi̍la̍ kɛ̄lɛ̄ŋgāā a̍ pɔ̍nɔ̍ pi̍la̍ 
le̍. Yɔ᷅ŋ lēvīī le̍. Tɛ̍ndā se̍īlē lāka̍fā le̍. Chu̍ā nyɛ̄ pi̍la̍ a̍ lāka̍fā le̍. Ke̍ fi̍nyā nu̍m 
bɛ̄ɛ̄le̍ŋ ma̍ ke̍ kālā nu̍m bɛ̄ɛ̄le̍ŋ.” 

20Mi̍ pōo̍ mūlūl ndu̍ āā, “Ti̍chā, I̍ lo̍ ō pɔ̄mbɔ̄ mi̍ ka̍ndū sāwāla̍ŋ nda᷅ŋ kpe̍de̍ 
chu̍a̍a̍.” 

21Mi̍ Chi̍i̍sū nu̍ā ndu̍ chi̍ŋ o̍ kāālāa̍ ni᷄ŋ. Mbo̍ dīmūl ndu̍ āā, “Mɛ̄ɛ̍ ō lo̍ wɔ̄ nu̍m nyɔ̄ɔ̍ 
ō pīlɛ̍ le̍ tōsāa̍. Kɔ̍ mā kɔ̍ pi̍sī nyɛ̄ o̍ nyɛ̄ ŋ̄ nɔ̄ mā ke̍ wānāā tāmbɛ̍i̍ya̍ ka̍ni̍ŋ mu̍ŋ. 
Ā chō sūllo̍ sɔ̄lā o̍ Mɛ̄lɛ̄ka̍ lo̍. Tē a̍ to̍sa̍ he̍ī pɛ̍, ā hīŋ ā sīmnu᷄ŋ bu̍ɛ̍ī nī.” 

22Ndu̍yɛ̍ pōo̍ ho̍ō yɛ̍ ndu̍ o̍o̍ su̍l ta̍u̍. Le̍ he̍ī, mɛ̄ɛ̍ o̍ tu̍e̍ī sūɛ̍i̍ he̍ī, mi̍ hɔ̄lla̍ tāmbū 
ndu̍ pɛ̍. Mbo̍ mūli᷄ŋ kɔ᷄nda̍ŋ a̍ kɔ̄llo̍ ō tāmbɛ̍i̍. 

23Mi̍ Chi̍i̍sū nu̍ā bu̍ɛ̍i̍yāā ndūa̍a̍, mbo̍ dīmūl nda̍ āā, “Ī chō ī kālā mī wānā su̍lāa̍ 
lūɛ̄ī o̍ māsāle̍ Mɛ̄lɛ̄ka̍le̍ŋ ni᷄ŋ.” 

24Mi̍ kɔ̄ndɔ̄fi̍llo̍ bīī bu̍ɛ̍i̍yāā ndūa̍a̍ a̍ dīōmndā o̍ di̍mi̍ la̍ŋ. Kɛ̍ mi̍ Chi̍i̍sū chɔ̍ɔ̍lū vɛ̄lɛ̄ 
dīmī āā, “Chūāā nīāā, ī chō ī kālā kpo᷅ke̍ le̍ lūɛ̄īyɔ̄ɔ̍ o̍ māsāle̍ Mɛ̄lɛ̄ka̍le̍ŋ ni᷄ŋ. 

25Ī hīōū wā bɛ̍ɛ̍ŋ le̍ vīsī bānā bānāa̍ mɛ̄ɛ̍ nyɔ̍mi̍ɔ̍ɔ̍ chō nu̍a̍ā yɛ̍ mbō kēēku̍ o̍ 
tɛ̄ɛ̄ŋgū lēsīɛ̄ndīo̍o̍ ni᷄ŋ, mbo̍ hīāū a̍ wānā su̍lāa̍ lūɛ̄īyɔ̄ɔ̍ o̍ māsāle̍ Mɛ̄lɛ̄ka̍le̍ŋ ni᷄ŋ.” 

26Mi̍ kɔ̄ndɔ̄fi̍llo̍ bīī nda̍ ta̍u̍ ta̍u̍. Ma̍ nyūūni̍āŋ āā, “Mɛ̄ɛ̍ nɛ̄ɛ̍nɛ̍ pi̍āŋ yɛ̍ ni̍ŋ nɛ̍?” 

27Mi̍ Chi̍i̍sū to̍fā nda̍ mbo̍ dīmūl nda̍ āā, “O̍ nɛ̄i̍ īwāna̍ chi̍e̍e̍ya̍a̍ ni᷄ŋ, wāna̍ chi̍o̍o̍ 
ō nɔ̍lā mbō tōsa̍ he̍ī le̍. Kɛ̍ Mɛ̄lɛ̄ka̍ ndu̍ nɔ̍lā mbō pīŋi̍ wāŋndo̍. Kāni̍ fu̍u̍le̍ Mɛ̄lɛ̄ka̍ 
ndu̍ nɔ̍lā mbō tōsa̍ nyɛ̄ o̍ nyɛ̄.” 

28O̍ ko̍ŋ, mi̍ Pītɛ̍ ka̍ndū dīmīo̍o̍ āā, “Ŋ̄ ma᷄l ni᷅ŋ nyɛ̄ o̍ nyɛ̄ nāā fe̍e̍ na̍a̍ ŋ̄ nɔ̄ mī ŋ̄ 
tūāl nu̍m kɔ̄ɔ̄lī.” 

29Mi̍ Chi̍i̍sū di̍mī āā, “Mī di̍mu̍l nya̍, wānā o̍ wāna̍ ma̍l chīɛ̄ī ndɔ̄ɔ̍ kɛ̄lɛ̄ŋgāā 
pɔ̄mbūa̍a̍ ndūa̍a̍, kɛ̄lɛ̄ŋgāā bɛ̄ndāā ndūa̍a̍, kɛ̄lɛ̄ŋgāā yēmāa̍ ndūa̍a̍ kɛ̄lɛ̄ŋgāā fi̍nyā 
ndɔ̄, kɛ̄lɛ̄ŋgāā kāla̍ ndɔ̄, kɛ̄lɛ̄ŋgāā chūāūwāā ndūa̍a̍, kɛ̄lɛ̄ŋgāā chīɔ̄ɔ̄ŋ ndɔ᷄ŋ le̍ sa̍bū 
nūu̍ a̍ Yōōŋgū Kɛ̄ndɛ̍ Mɛ̄lɛ̄ka̍a̍ pɛ̍, 

30wānā ko̍ŋ chō hūnɔ̄ɔ̄ nyɛ̄ sɔ̄lā o̍ te̍le̍ŋndo̍ ho̍ō ni᷄ŋ mbō hīōū nyɛ̄ o̍ nyɛ̄ ndu̍ o̍o̍ 
nɔ̍. Kɛ̄mɔ̄ɔ̍ Mɛ̄lɛ̄ka̍ chō ndu̍ hūnɔ̄ɔ̄ hēndūl lēchōo̍ ni̍, chīɛ̄īla̍ŋ, a̍ bɛ̄ndūa̍a̍, a̍ 
pɔ̄mbūa̍a̍, a̍ yēmāa̍, a̍ kālla̍, a̍ chūāūwa̍, a̍ lɛ̄ŋnde̍ŋ. O̍ ko̍ŋ kɔ̍ɔ̍lī vɛ̍lɛ̄, ō chō yɛ̄lē 
tūlāāle̍ŋ sɔ̄la̍, ndu̍yɛ̍ mbō hu᷄ŋ sɔ̍lā yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ fɛ̍lɛ̍ŋ. 

31Ndu̍yɛ̍, wānāā bɛ̄ndūa̍a̍ pɛ̄ŋgo̍o̍ ho̍ō ā ka̍ ka̍ ā chō hūnɔ̄ɔ̄ sīmnɔ᷄ŋ wa̍nāā pɔ̄mbɔ̄, 
ndu̍yɛ̍ mī wānāā pɔ̄mbūa̍a̍ pɛ̄ŋgo̍o̍ ho̍ō ā ka̍ ka̍ a̍ hu̍ŋ si̍mnu᷄ŋ wa̍nāā bɛ̄ndū.” 

Chii̍s̍ū dim̍i ̍o̍ yāa̍ ndɔɔ̄ ̍māā ā chō ndu̍ dīyɔɔ̄ ̄
(Māa̍ti̍u̍ 20:17-19; Lu̍kū 18:31-34) 

32Chi̍i̍sū nda̍ wānāa̍ wa̍ lātūlu̍ a̍ ndu̍ wa̍ ā wa̍ kɔ̄la̍ŋ Chūlu̍sɛ̄lɛ̄m, mi̍ Chi̍i̍sū wa᷅ 
kɔ̄la̍ŋ nda̍ lāchī. Mi̍ kɔ̄ndɔ̄fi̍llo̍ bīī bu̍ɛ̍i̍yāā ndūa̍a̍. Mi̍ sīōōŋnde̍ bīī wānāa̍ to᷅l nda̍ 
kɔ̄ɔ̄lī wa̍. Mbo̍ sēī a̍ bu̍ɛ̍i̍yāā ndūa̍a̍ o̍ nɛ̄īyo̍ chōo̍. Mbo̍ chɔ̄ɔ̄lū nda̍ dīmūl māā nyɛ̄ 
chō hūnɔ̄ɔ̄ ndu̍ yɔ̄nɔ᷄ŋ. 

33Mbo̍ dīmūl nda̍ āā, “Ŋ̄ chō la̍ŋ Chūlu̍sɛ̄lɛ̄m. Lo̍ŋ nda̍ chō wāna̍ nda̍ vēēlu̍ āā, Po̍ 
Wānā Pɔ̍nɔ̍ɔ̍ wo̍ mālɔ̄ɔ̄ wānāā bɛ̄ndūāā sōlīāā lāsa̍lāa̍ o̍ bā ni̍, nda̍ wānāa̍ pɛ̍ɛ̍kū 

wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Ndu̍yɛ̍ o̍ ko̍ŋ kɔ̍ɔ̍lī, ā chō ndu̍ yāmɛ̍i̍ kīlūl le̍ mā 
dīī ndu̍. O̍ ko̍ŋ kɔ̍ɔ̍lī, ā chō ndu̍ mālɔ̄ɔ̄ wānāa̍ cho̍ a̍ Chu̍ū le̍ wa̍ o̍ bā, 

34mā ma᷄m ndu̍, mā tūfū ndu̍ lɔ̄lūa̍ŋ chōo̍, mā lɔ̄ɔ̄ ndu̍ lɔ̄ɔ̍ pi̍la̍, o̍ ko̍ŋ kɔ̍ɔ̍lī, mā dīī 
ndu̍. Kɛ̍ tē pālɛ̍i̍ hīōū pɛ̍ ī yāa̍, ō mīīŋgu̍ vɛ̄lɛ̄ yōōmū.” 

Nyɛ ̄Chēmis̍i ̍nda̍ Chɔŋ᷄ a̍ ye̍e̍ma̍ wo̍ 
(Māa̍ti̍u̍ 20:20-28) 

35Mi̍ Chūāūwāa̍ Sɛ̍bɛ̍dīī Chēmi̍si̍ nda̍ Chɔ᷄ŋ a̍ hu᷅ŋ nāa̍ Chi̍i̍sū chu̍a̍. Ma̍ dīmūl ndu̍ 
āā, “Ti̍chā, ŋ̄ hɛ̄na̍ŋ nu̍m mā to̍sa̍l na̍a̍ nyɛ̄ o̍ nyɛ̄ na̍a̍ ŋ̄ nyūna̍ nu̍m le̍ tōsāa̍.” 

36Mbo̍ nyūnā nda̍ āā, “Yɛ̄ɛ̍nɛ̍ nya̍ yēēma̍ yɛ̄ mī Ī to̍sa̍l nya̍?” 

37Ma̍ dīmūl ndu̍ āā, “Tē a̍ wa̍ o̍ māsāle̍ nu̍mndē kɔ̄ndɔ̄fi̍li̍le̍ŋ ni᷄ŋ pɛ̍, to̍sa̍ mī ŋ̄ 
cha᷄l o̍ fo̍ndāŋndā lēbɛ̄ɛ̄la̍ŋ nūm īkɛ̄i̍. Wāŋndo̍ ō pīlɔ̍ɔ̄ o̍ bā nūm kɛ̍ndɔ̄ɔ̍ chōo̍, ō 
pīlɔ̍ɔ̄ o̍ bā nūm mi̍āllo̍ chōo̍.” 

38Kɛ̍ mi̍ Chi̍i̍sū di̍mūl nda̍ āā, “Lā si̍nā nyɛ᷅ nya̍ chō ho̍ō dīmīo̍o̍ wo̍ pɛ̄ŋgu̍ le̍.” Mbo̍ 
nyūnā nda̍ o̍ lētāle̍ ni᷄ŋ āā, “Lā nɔ̄lā pa̍ mī lā ko᷄l o̍ tāāla̍ nyɛ̄ pālāā ya̍ I̍ nɔ̍ le̍ kōlɔ̄ɔ̍ 
wo̍ ni᷄ŋ? Lā bīūnūŋ pa̍ yīŋɔ̄ɔ̍ nyɛ̄ kīndīlāā ya̍ I̍ nɔ̍ kūēē mī bi̍u̍nu̍ŋ ndo̍?” 

39Ma̍ chɛ̄l āā, “E̍ī ŋ̄ nɔ̄lā.” Mi̍ Chi̍i̍sū di̍mūl nda̍ āā, “Tōnya̍, lā chō kōlɔ̄ɔ̄ o̍ tāāla̍ ya̍ 
I̍ cho̍ kōlɔ̄ɔ̄ wo̍ ni᷄ŋ. Ndu̍yɛ̍, mī lā sɔ̄la̍ pūlɔ̄ɔ̍ Mɛ̄lɛ̄ka̍ ya̍ I̍ nɔ̍ kūēē mī sɔ̍la̍ wo̍. 

40Kɛ̍ tē ō wa̍ lē cha᷄lle̍ o̍ bā nī kɛ̍ndɔ̄ɔ̍ chōo̍ a̍ o̍ bā nī mi̍āllo̍ chōo̍ pɛ̍, ō cho̍ ya̍ le̍ 
chu̍ā wānāā kāŋ te̍. Fo̍ndāŋndā lāŋ lā chō māchūāā le̍ wānāā nda̍ bɛ̄ɛ̄ndi̍a̍a̍ la̍ŋ 
nda̍.” 

41Mɛ̄ɛ̍ bu̍ɛ̍i̍yāā ŋ̄wāŋ tɔ̍ wa̍ a̍ tūa̍a̍ ā tūēī a̍ ndi̍ o̍kɔ̄ɔ̄, ma̍ dūāūnu᷄ŋ tu̍mbe̍ a̍ Chēmi̍si̍ 
nda̍ Chɔ᷄ŋ. 

42O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū nda̍ kpo̍u̍ na̍a̍ pi᷅lɛ̍. Mbo̍ dīmūl nda̍ āā, “Lā sīnā mɛ̄ɛ̍ 
wānāa̍ cho̍ a̍ Chu̍ū le̍ wa̍ ā kīndīlā wa̍nāā ndāa̍ nda̍ chō chōo̍ wa̍ yɛ̄. Ndu̍yɛ̍, 
wānāā bɛ̄ndūa̍a̍ ha̍ā ā kūūmba᷄ŋ nda̍ chōo̍ kpu̍lu̍ nda̍ chō ni̍. 

43Kɛ̍ nya̍ nya̍, ī wāā le̍nde̍ ī nɔ̍ mī ī yɔ̄nu̍ŋ nya̍ tɛ̄ɛ̄ŋ te̍. Wāna̍ wa̍ nya̍ tɛ̄ɛ̄ŋ pɛ̍ mbō 
yēēma̍ le̍ wāa̍ wānā bɛ̍ndū, mɛ̄ɛ̍ wānā ko̍ŋ ō wa̍ bu̍ɛ̍īyo̍. 

44Ndu̍yɛ̍, wāna̍ ye̍e̍ma̍ le̍ wāa̍ wāna̍ tāso̍o̍ pɛ̍, mɛ̄ɛ̍ mā wa̍ māā chɛ̄ le̍ ā tūa̍a̍ kpo̍u̍. 

45Fo̍ndōle̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ bɛ̍ɛ̍ ō hi᷄ŋ le̍ mī wānā sa̍a̍ŋgi̍a̍l 
ndu̍ le̍. Ō hīŋ māhūnāā le̍ mbō sa̍a̍ŋgi̍a̍l wāŋnda̍, o̍ ko̍ŋ kɔ̍ɔ̍lī, mbō yɔ̄ŋgu̍ yōōmū 
ndɔ̄ɔ̍ le̍ wānāā fāŋgā fa̍ŋgā bāŋāa̍.” 

Chii̍s̍ū siŋ̍gi ̍Bātīma̍yɔɔ̄ ̄su̍mɛi̍y̍o̍ 
(Māa̍ti̍u̍ 20:29-34; Lu̍kū 18:35-43) 

46Mi̍ Chi̍i̍sū nda̍ bu̍ɛ̍i̍yāā ndūa̍a̍ a̍ fāŋgā bɛ̍ndōo̍ ā fūūlūū Chɛ̄lu̍i̍kō chi̍e̍e̍. Mɛ̄ɛ̍ nda̍ 
wa̍ chi̍o̍o̍ chīīyo̍, ma̍ kōmāl po̍ su̍mɛ̍i̍yo̍, dīōla̍ŋ āā, Bātīma̍yɔ̄ɔ̄, po̍ Ti̍mīɔ̄ɔ̄wo̍, ō 
ndu̍ o̍o̍ ke̍ī pi̍ɛ̍īle̍ŋ ndo̍. Ō wa̍ īchāli̍ o̍ nɛ̄īyo̍ da̍ŋga̍la̍. 

47Mbo̍ tūɛ̄ī māā Chi̍i̍sū o̍ fu̍la̍ Na̍a̍sa̍lūɛ̄ī chi̍e̍e̍ wo̍ chō hīōūwɔ̄ɔ̍. Mbo̍ kāndū 
dēŋīo̍o̍ āā, “Chi̍i̍sū, nu̍m Po̍ Dēēvi̍o̍o̍, tūīīnu̍ŋ ya̍ īnyīɛ̍ɛ̍ fɔ̍.” 

48Kɛ̍ mi̍ wānāā fāŋgā fa̍ŋgā kpāā ndu̍ āā, “Pɛ̍ŋgi̍ bɔ̍ɔ̍lūūwo̍.” Kɛ̍ mbo̍ chɔ̄ɔ̄lū dēŋī 
āā, “Nu̍m Po̍ Dēēvi̍o̍o̍, tūīīnu̍ŋ ya̍ īnyīɛ̍ɛ̍ fɔ̍.” 

49Mi̍ Chi̍i̍sū si᷅m. Mbo̍ dīmī āā, “Lā vēēlu̍ ndu̍.” Ma̍ vēēlū po̍ su̍mɛ̍i̍yo̍. Ma̍ dīmūl 
ndu̍ āā, “Ta̍mbū kɔ̄l te̍. Chɔ̍ŋ mā si̍m. Ō chō nu̍m vēēlōo̍.” 

50Mbo̍ vīāū dōma̍ ndɔ̄ɔ̍ īkɛ̄i̍. Mbo̍ hūūlū chōo̍. Mbo̍ hūŋ nāa̍ Chi̍i̍sū chu̍a̍. 

51Mi̍ Chi̍i̍sū nyu̍nā ndu̍ āā, “Ō yɛ̄ɛ̍nɛ̍ ŋ̄ hɛ̄na̍ŋ yɛ̍ mī to̍sa̍l nu̍m?” Mi̍ po̍ su̍mɛ̍i̍yo̍ 
dīmūl ndu̍ āā, “Ti̍chā, I̍ hɛ̍na̍ŋ mī che᷅.” 

52O̍ ko̍ŋ mi̍ Chi̍i̍sū di̍mūl ndu̍ āā, “Kɔ̄nu̍ŋ. Lāāla᷄ŋ ŋ̄ nɔ̄ wo̍ tōsa̍ ma̍ sīāŋgū.” O̍ lē 
pīlɛ̍ ni᷄ŋ kpe̍, mbo̍ chā wa̍la̍ŋ. Mbo̍ tūāl Chi̍i̍sū kɔ̄ɔ̄lī o̍ nɛ̄ī. 

Ma̍kī 11 

Fāŋgā bɛn̍dōo̍ yɔŋ̄gu̍ sāŋgālāa̍ le̍ Chii̍s̍ū 
(Māa̍ti̍u̍ 21:1-11; Lu̍kū 19:28-40; Chɔ᷄ŋ 12:12-19) 

1Mɛ̄ɛ̍ Chi̍i̍sū nda̍ bu̍ɛ̍i̍yāā ndūa̍a̍ ā wa̍ fūūlūūwo̍ Chūlu̍sɛ̄lɛ̄m i̍kɛ̍i̍, ma̍ hūŋ Bɛ̍fe̍ē 
chi̍e̍e̍ a̍ Bɛ̍ta̍nī chi̍e̍e̍, o̍ Pēmbīī Yɔ̄mīī Ɔ̄li̍fīi̍ve̍. Lo̍ŋ nda̍ fūūlu̍u̍ ni̍, mi̍ Chi̍i̍sū vi̍ām 
bu̍ɛ̍i̍yāā ndūa̍a̍ ā ŋīɔ̍ɔ̍ŋ lāchī. 

2Mbo̍ dīmūl nda̍ āā, “Lā kɔ̍ o̍ sɔ̄ndɔ̄kɔ̍lɔ̍ɔ̍ nya̍ lāchī. Tē lā fūūlu̍u̍ dɔ̍ɔ̍ pɛ̍, lā chō 
sōfɛ̍lɛ̍ fɔ̍ŋndɔ̍ɔ̍ kōmāl ō bāā. Lē pīlɛ̍ bɛ̍ɛ̍ wānā ku̍e̍ wɔ̄ le̍cho̍o̍ le̍. Lā tīmbi̍ mī lā 
chūu̍ ya̍. 

3Tē wānā o̍ wānā nyu̍na̍ nya̍ pɛ̍ āā, ‘Le̍ yɛ̄ɛ̍nɛ̍ nya̍ chō yɛ̄ ndu̍ tīmbīo̍o̍?’ Lā dīmu̍l 
ndu̍ āā, ‘Māsānɔ̄ɔ̍ nɔ̄ kpe̍ku̍ a̍ ndu̍.’ Āā, ‘Ō chō ndu̍ mīŋgī na̍nu᷄ŋ su̍ŋ su̍ŋ.’ ” 

4O̍ ko̍ŋ kɔ̍ɔ̍lī, ma̍ kūā ma̍ sāālu᷄ŋ so᷅fɛ̍lɛ̍ fɔ̍ŋndɔ̍ɔ̍ ō bāā o̍ nɛ̄īyo̍ da̍ŋga̍la̍ o̍ chīɛ̄īyo̍ 
hɔ̄lndɔ̄. 

5Mɛ̄ɛ̍ nda̍ wa̍ ndu̍ tīmbīo̍o̍, wānāā pūm ā wa̍ īsīsi̍ lo̍ŋ. Ma̍ nyūnā nda̍ āā, “Yɛ̄ɛ̍nɛ̍ 
nya̍ chō yɛ̄ ko̍ŋ to̍sā? Lā vɛ᷅ sōfɛ̍lɛ̍ ko̍ŋ tīmbīo̍o̍?” 

6Ma̍ mūlūl nda̍ mɛ̄ɛ̍ Chi̍i̍sū di̍mu̍l nda̍ yɛ̍. Mi̍ wāŋnda̍ māl nda̍ ma̍ tīmbī ndu̍. 

7Ma̍ hūŋ a̍ sōfɛ̍lɔ̍ɔ̍ nāa̍ Chi̍i̍sū chu̍a̍. Hūnɔ̄ɔ̍ a̍ ndu̍, ma̍ pɛ̄ŋgɛ̄līāā dōmāla̍ ndāla̍ŋ 
sōfɛ̍lɔ̍ɔ̍ o̍ kɔ̄ɔ̄. Mi̍ Chi̍i̍sū hēl mbo̍ chāl lēchōo̍. 

8Mi̍ wānāā fāŋgā fa̍ŋgā ā pɛ̄ŋgɛ̄lā dōmāla̍ ndāla̍ŋ o̍ nɛ̄ī Chi̍i̍sū lāchī. Mi̍ ā pūm ā 
kīālū lɛ̄ūwo̍ŋ a̍ pēi̍ yōndōo̍ ni᷄ŋ ma̍ yɛ̄ɛ̄mbūū o̍ nɛ̄ī le̍ ndu̍ bɛ̄ɛ̄le̍ŋ kīo̍o̍. 

9Mi̍ wānāa̍ wa̍ ndu̍ kɔ̄la̍ŋ lāchī wa̍ a̍ ha̍ā ndu̍ kɔ̄ɔ̄lī ā sa̍āŋ dēŋīo̍o̍ chōo̍ cho̍o̍. Ma̍ 
dīmī āā, “Lā ŋ̄ sāŋga̍la᷅ŋ Mɛ̄lɛ̄ka̍. Nu᷄m hi᷅ŋ ho̍ō sɔ̍ŋgɔ̄ Māsānɔ̄ɔ̍ Mɛ̄lɛ̄ka̍a̍ wo̍, 
Mɛ̄lɛ̄ka̍ dɔ̄ū nu̍m sa̍lā bɔ̄ɔ̍. 

10Mɛ̄lɛ̄ka̍, dɔ̍u̍ ma̍sāle̍ cho̍ hūnɔ̄ɔ̍ le̍ŋ sa̍lā, māsāle̍ fi̍nyā nāa̍ Dēēve̍le̍ŋ. Lā ŋ̄ 
sāŋga̍la᷅ŋ Mɛ̄lɛ̄ka̍.” 

11Mi̍ Chi̍i̍sū fu̍u̍lūū Chūlu̍sɛ̄lɛ̄m. Mbo̍ lūɛ̄ī o̍ chīɛ̍i̍ Mɛ̄lɛ̄ka̍a̍ ni᷄ŋ. Mbo̍ mɛ̄ɛ̄ndīa̍ŋ nyɛ᷅ 
o̍ nyɛ̍ fe̍e̍. Mbo̍ kūānu᷄ŋ Bɛ̍ta̍nī chi̍e̍e̍ nda̍ bu̍ɛ̍i̍yāā tɔ̍ a̍ ā ŋīɔ̍ɔ̍ŋ ndā, kāni̍ fo̍ndōle̍, 
te̍le̍ŋndo̍ ve̍ lɛ̍ le̍. 

Chii̍s̍ū dim̍u̍l yɔm̄ tūālāa̍ māā ō ku᷅m ndɛ ̍le̍ 
(Māa̍ti̍u̍ 21:18, 19) 

12Dīi̍māndɔ̄ɔ̍ pīlɔ̍ɔ̄, ā wa̍ hūnɔ̄ɔ̍ chɔ̄nɔ᷄ŋndo̍ Bɛ̍ta̍nī. Ndu̍yɛ̍, yīa̍a̍ŋ mā wa̍ Chi̍i̍sū 
nɛ̄īyo̍. 

13Ō lo̍ la̍nda̍ŋ mbo̍ chā yɔ̄m fi̍kīi̍yo̍. Ō wa̍ ō pūīyāā. Mbo̍ kūā le̍ tōfāa̍ tē nyɛ̄ chō 
lēchōo̍ pɛ̍. Mɛ̄ɛ̍ o̍ fu̍u̍lu̍u̍ lo̍ŋ, nyɛ̄ o̍ nyɛ̄ bɛ̍ɛ̍ ō sēēlu̍ŋ lēchōo̍ le̍, mɛ̄ɛ̍ pēi̍, kāni̍ 
fo̍ndōle̍, ō ve̍ te̍le̍ŋ ndɔ̄ ku̍a̍māā le̍. 

14O̍ ko̍ŋ, mi̍ Chi̍i̍sū di̍mūl yɔ̄mndo̍ ho̍ō āā, “Wānā o̍ wānā di᷅ lɛ̍ kōmɔ̄ɔ̄ nūmndo̍ 
le̍.” Mi̍ bu̍ɛ̍īyāā ndūa̍a̍ tūɛ̄ī nyɛ̄ o̍ di̍mi̍ wo̍. 

Chii̍s̍ū to̍ū wānāa̍ wa̍ chīɛi̍ ̍Mɛl̄ɛk̄a̍a̍ tɛɛ̄m̄būū wo̍ wa̍ 
(Māa̍ti̍u̍ 21:12-17; Lu̍kū 19:45-48; Chɔ᷄ŋ 2:13-22) 

15Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, mi̍ Chi̍i̍sū lu̍ɛ̍ī o̍ chīɛ̍i̍ Mɛ̄lɛ̄ka̍a̍ ni᷄ŋ. Mbo̍ kāndū 
wānāa̍ wa̍ nyɔ̄ɔ̍ŋ pīīndūūwo̍ wa̍ a̍ wānāa̍ wa̍ pīsīo̍o̍ lēni᷄ŋ nda̍ tōūwɔ̄ɔ̍ lo̍ŋ. Mbo̍ 
nyīīndūū ti̍bīi̍la̍ wānāa̍ wa̍ ka̍ni̍o̍ŋ sīŋgāa̍ wa̍. Mbo̍ nyīīndūū kpe̍ŋgbe̍i̍la̍ wānāa̍ 
wa̍ ka᷅ŋgbu̍a̍a̍ pīsīo̍o̍ wa̍. 

16Ndu̍yɛ̍, mbo̍ kūūnā wāŋnda̍ māā ā ke̍e̍kū a̍ nyɛ̄ o̍ nyɛ̄ o̍ bɛ̍ɛ̄ chīɛ̍i̍ Mɛ̄lɛ̄ka̍a̍ wo̍ 
le̍. 

17Mbo̍ lō o̍ ko̍ŋ mbo̍ pɛ̄ɛ̄kū wāŋnda̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā 
Mɛ̄lɛ̄ka̍ dīmi̍ āā, ‘Wāŋnda̍ vēēlū ni̍ŋ chi̍ɛ̍ī nūu̍ āā, chīɛ̄ī pīɛ̄īyāa̍ Mɛ̄lɛ̄ka̍a̍ le̍ lēkāa̍ 
o̍ lēkāa̍.’ Kɛ̍ mi̍ nya̍ sīīŋgu̍u̍ ndu̍ fo̍ndāŋ vīīya̍ vīāŋnūŋ ndo̍.” 

18Mɛ̄ɛ̍ wānā bɛ̍ndu̍ sōlīāā lāsa̍lāa̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ 
ā tūēī nyɛ̄ Chi̍i̍sū di̍mi̍ wo̍, ma̍ kāndū nɛ̄īla̍ŋ nūūvīa̍a̍ le̍ mɛ̄ɛ̍ nda̍ lōōkū ma̍ dīī ndu̍ 
yɛ̍. Kɛ̍ ma̍ wō ndu̍, kāni̍ fo̍ndōle̍, kɔ̄ndɔ̄fi̍llo̍ wa̍ wāŋnda̍ kpo̍u̍ a̍ pɛ̄ɛ̄kū ndɔ̄ɔ̍. 

19Mɛ̄ɛ̍ nyūmnda̍ŋ mā tōl, mi̍ Chi̍i̍sū nda̍ bu̍ɛ̍i̍yāā ndūa̍a̍ ā fāŋa᷄ŋ chi̍e̍e̍ ma̍ kūānu᷄ŋ. 

Pɛɛ̄k̄ōo̍ a̍ yɔm̄ tūālāa̍ o̍kɔɔ̄ ̄
(Māa̍ti̍u̍ 21:20-22) 

20Īdīi̍yo̍ mɛ̄ɛ̍ nda̍ wa̍ kɔ̄la̍ŋ o̍ nɛ̄ī, ma̍ chā yɔ̄m fi̍kīi̍yo̍ ō wa̍ ō vēsɛ̍i̍ chɔ̍ŋ o̍ pūūndo̍ŋ 
di̍. 

21Mi̍ Pītɛ̍ lo̍o̍nu᷄ŋ a̍ sūɛ̍i̍ he̍ī o̍kɔ̄ɔ̄. Mbo̍ dīmūl Chi̍i̍sū āā, “Ti̍chā, to̍fa̍ wɔ̍ yɔ᷅m ŋ̄ 
dīmu̍l māā wānā di᷅ lɛ̍ kōmɔ̄ɔ̄ ndɔ̄ɔ̍ le̍ wo̍, ō vēsa̍.” 

22Mi̍ Chi̍i̍sū mu̍lī āā, “Lā nɔ̍ la̍a̍la᷄ŋndo̍ o̍ Mɛ̍lɛ̄ka̍ ni᷄ŋ. 

23Mī di̍mu̍l nya̍, wānā o̍ wāna̍ di̍mu̍l pɛ̍ pe̍mbīī wāā nu̍a̍ā āā, ‘Kɔ̍ mā kɔ̍ de᷅l o̍ pēe̍ 
mɛ̄ŋmā īhɛ᷄llo̍ ni᷄ŋ’ tē ō kīīsa̍ŋ o̍ kɔ̄l ndɔ̄ɔ̍ ni᷄ŋ te̍, mbō la̍a̍la̍ŋ pɛ̍ māā nyɛ̄ o̍ dīmi̍ 
wo̍ nɔ̄lā mbō yɔ̄nu̍ŋ, ō nɔ̄lā mbō yɔ̄nu̍ŋ le̍ ndu̍. 

24Le̍la̍ŋ mī di̍mu̍l nya̍, tē a̍ nyūna̍ Mɛ̄lɛ̄ka̍ o̍ pīɛ̄īle̍ŋ ni᷄ŋ le̍ nyɛ̄ o̍ nyɛ̄ pɛ̍, nɔ̍ 
la̍a̍la᷄ŋndo̍ māā ā sɔ̍la̍ ndu̍. Ndu̍yɛ̍, ā chō ndu̍ sɔ̄lā. 

25Tē a̍ si̍m pīɛ̄īle̍ŋ nāa̍ Mɛ̄lɛ̄ka̍ chūā pɛ̍, mā nɔ̄ nyɛ̄ o̍ nyɛ̄ o̍ kɔ̄l ō wāŋndo̍ tōsa̍l 
nu̍m ndo̍, ma̍l ndu̍ le̍ ndu̍. O̍ ko̍ŋ, mī Mɛ̄lɛ̄ka̍ Fi̍nyā nūm o̍ cho̍ ho̍ō o̍ fo̍ndāŋ ndɔ̄ɔ̍ 

wo̍ mbō ma᷄l nu̍m le̍ yɔ̄ŋndā nūmnda̍ wɔ̍ɔ̍ŋnda̍ŋ. [26Tē a̍ me̍l chāāŋnda̍ le̍ yɔ̄ŋndā 
wɔ̄ɔ̍ŋndā nda̍ tōsa̍l nu̍mnda̍ŋ te̍, Mɛ̄lɛ̄ka̍ Fi̍nyā nūm o̍ cho̍ ho̍ō o̍ fo̍ndāŋ ndɔ̄ɔ̍ wo̍, 
ō me᷅l nu̍m le̍ yɔ̄ŋndā wɔ̄ɔ̍ŋndā ŋ̄ tōsa̍la̍ŋ te̍.]” 

Ā nyūna̍ Chii̍s̍ū a̍ di ̍o̍ nɔ ̍le̍ sɔɔ̄ŋ̍ tōsāa̍ wo̍ o̍kɔɔ̄ ̄
(Māa̍ti̍u̍ 21:23-27; Lu̍kū 20:1-8) 

27Ma̍ mīīŋgū Chūlu̍sɛ̄lɛ̄m. Mɛ̄ɛ̍ Chi̍i̍sū wa̍ kɔ̄la̍ŋ o̍ bɛ̍ɛ̄ chīɛ̍i̍ Mɛ̄lɛ̄ka̍a̍, mi̍ wānāā 
bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ lāŋgba̍ā 
kālla̍, ā hūŋ nāa̍ Chi̍i̍sū chu̍a̍. 

28Ma̍ nyūnā ndu̍ āā, “Di̍ yɛ̄ɛ̍nɛ̍ ŋ̄ nɔ̄ yɛ̄ le̍ sɔ̄ɔ̍ŋ ŋ̄ chō mu᷅ŋ tōsāa̍ wo̍ŋ? Nɛ̄ɛ̍nɛ̍ ke̍ yɛ̄ 
nu̍m di̍ le̍ mu̍ŋ tōsāa̍?” 

29Mi̍ Chi̍i̍sū mu̍lūl nda̍ āā, “I̍ cho̍ nya̍ nyūnā pīlɛ̍. Tē lā mūlu̍l la̍ nyūnā ko̍ŋ pɛ̍, ya̍ 
bɛ̍ɛ̍ I̍ chɔ̍m nya̍ di̍ ya̍ I̍ nɔ̍ le̍ sɔ̄ɔ̍ŋ mu᷅ŋ tōsāa̍ wo̍. 

30Nɛ̄ɛ̍nɛ̍ ke̍ yɛ̄ Chɔ᷄ŋ di̍o̍o̍ le̍ wāŋnda̍ pūlɔ̄ɔ̍ Mɛ̄lɛ̄ka̍a̍? Bāā Mɛ̄lɛ̄ka̍ ni̍, bāā wāŋndā 
chīe̍e̍ya̍? Lā chɔ᷄m ya̍.” 

31Mɛ̄ɛ̍ Chi̍i̍sū nyu̍na̍ nda̍ nyūnāa̍ ho̍ō, mi̍ nda̍ pi̍la̍ kāndū dīmīo̍o̍ āā, “Vɛ̄ɛ̄ na̍a̍ ŋ̄ 
mūli̍ yɛ̍? Tē ŋ̄ dīmi̍ pɛ̍ āā, ‘Mɛ̄lɛ̄ka̍ ke̍ Chɔ᷄ŋ di̍ ko̍ŋ ni̍,’ ō chō na̍a̍ nyūnā āā, ‘Kɛ̍, vɛ᷅ 
lā lāāla̍ŋ a̍ nyɛ̄ Chɔ᷄ŋ di̍mi̍ wo̍ le̍?’ 

32Kɛ̍, bāā ŋ̄ dīmi̍ nu̍a̍ā āā, ‘Wāŋndā chīe̍e̍ya̍ ke̍ Chɔ᷄ŋ di̍ ko̍ŋ ni̍, māā ō cho̍ Mɛ̄lɛ̄ka̍ 
le̍?’ ” Ma̍ wō wāŋnda̍, kāni̍, wāŋnda̍ kpo̍u̍ ā lāāla̍ŋ māā wāna̍ su̍a̍ā le̍ Mɛ̄lɛ̄ka̍ wo̍ 
kpe̍e̍kpe̍i̍ Chɔ᷄ŋ wa̍ ni̍. 

33O̍ ko̍ŋ, ma̍ mūlūl Chi̍i̍sū āā, “Ŋ̄ si̍nā le̍.” 

Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, “Mɛ̄ɛ̍ ya̍ bɛ̍ɛ̍ I̍ chɔ᷅m nya̍ di̍ ya̍ I̍ nɔ̍ le̍ sɔ̄ɔ̍ŋ 
mu᷅ŋ tōsāa̍ wo̍ le̍.” 

Ma̍kī 12 

Tālo̍o̍ a̍ wānāā nda̍ me᷄l tɔl̄ɔɔ̄ ̍wā o̍kɔɔ̄ ̄
(Māa̍ti̍u̍ 21:33-46; Lu̍kū 20:9-19) 

1Mi̍ Chi̍i̍sū ka̍ndū sūɛ̍i̍ nāa̍ nda̍ chūā o̍ tāle̍la̍ŋ ni᷄ŋ āā, “Po̍ pi᷅lɛ̍ chɛ̍ŋ ni̍ mbo̍ tōsā 
kpe̍lo̍o̍. Mbo̍ tūāl yɔ̄mīī pūm lēni᷄ŋ. Mɛ̄ɛ̍ o̍ to̍sa̍ kpe̍lo̍o̍ ho̍ō, mbo̍ mūli᷄ŋ mbo̍ 
tāŋgūl kpākīo̍o̍ a̍ pōūta̍ŋ mbo̍ bɔ̄ŋā ndu̍ nyɛ̄ kɛ̄ndɛ̄ kpɔ̍kɔ̍su̍. Mbo̍ tōōsīāā fo̍ndāŋ 
nda̍ wa̍a̍yīāā kɔ᷅mnde̍ yɔ̄mnde̍ he̍ī yo̍. Mbo̍ bīī mbo̍ tāŋgūl bāndu̍ vi̍lɛ̄ī kālā ka̍lāa̍ 

o̍ kpe̍lo̍o̍ ho̍ō ni᷄ŋ le̍ wāa̍ hēlɔ̄ɔ̍ lo̍ŋ le̍ kpe̍lo̍o̍ māndāa̍. Chīīyo̍ pa̍ku̍, ma̍ chɛ̄la᷅ŋ nda̍ 
wāŋnda̍ le̍ mā kōma̍ ma̍ndāl ndu̍ kpe̍le̍ ndɔ̄ɔ̍ ho̍ō. O̍ ko̍ŋ kɔ̍ɔ̍lī, mbo̍ kūānu᷄ŋ o̍ 
lɛ̄ŋndē chēle̍ŋ ni᷄ŋ. 

2Mɛ̄ɛ̍ bōōnde̍i̍ ī fūūlu̍u̍ le̍ tɔ̄lɔ̄ɔ̍ ho̍ō kēndīo̍o̍, mi̍ wāna̍ tɔ̄lɔ̄ɔ̍ vīām bu̍ɛ̍ī ndɔ̄ɔ̍ nāa̍ 
wāŋnda̍ ha̍ā chūā le̍ mbō dīmu̍l nda̍ mā ke̍ ndu̍ tɔ̄lɔ̄ɔ̍ o̍ cho̍ le̍ ndu̍ wo̍. 

3Kɛ̍ mɛ̄ɛ̍ bu̍ɛ̍īyo̍ kūɛ̄, ma̍ bīī ndu̍ ma̍ lūāā ndu̍. Ma̍ māl ndu̍ mbo̍ mīīŋgū bālā 
fo̍ndō. 

4O̍ ko̍ŋ kɔ̍ɔ̍lī, mi̍ wāna̍ tɔ̄lɔ̄ɔ̍ vīām bu̍ɛ̍ī chēle̍ŋ. Ndu̍ bɛ̍ɛ̍, ma̍ lūāā ndu̍ bōlle̍ŋ ma̍ 
bōlī ndu̍. Ma̍ tɛ̄ɛ̄mbūū ndu̍ lābɛ̄ɛ̄. 

5Mbo̍ vīām vɛ̄lɛ̄ ō chēle̍ŋ. Ko̍ŋ ndu̍, ma̍ dīī ndu̍. Mbo̍ vīām vɛ̄lɛ̄ ā chēle̍ŋ ta̍u̍. Ma̍ 
lūāā ā ti᷄ŋ, ndu̍yɛ̍ ma̍ dīū ā ti᷄ŋ. 

6Wānā pi᷅lɛ̍ ko̍ni̍ ndu̍ o̍o̍ nɔ̄ ni᷅ŋ le̍ vīōmɔ̄ɔ̍ ni̍, po̍ ndɔ̄ ka̍a̍lāa̍. O̍ mɛ̄ɛ̄lu̍la̍ŋ kpɔ̍ŋ, 
mbo̍ vīām ndu̍. Mbo̍ yīya᷄ŋ māā wāŋnda̍ ha̍ā ā nɔ̄ ni̍ŋ bɛ̍ɛ̄le̍ŋ le̍ po̍ ndɔ̄ɔ̍. 

7Kɛ̍, ma̍ dīmu̍la᷅ŋ nda̍ pi̍la̍ tɛ̍ɛ̄ŋ māā, ho̍ō cho̍ hūnɔ̄ɔ̄ nyɛ̄m ki̍ɔ̍ɔ̍ŋ lōō ni̍. Lā hu᷄ŋ ŋ̄ 
dīīnu᷅ŋ ndu̍ mī nyɛ̄m ki̍ɔ̍ɔ̍ŋ ŋ̄ lo̍ mīāl nāā. 

8Ma̍ bīī po̍ ndɔ̄ɔ̍ ho̍ō ma̍ dīī ndu̍. Ma̍ sōlī ndu̍ o̍ kpe̍le̍ ka̍lāa̍ ni᷄ŋ.” 

9“Tē wāna̍ tɔ̄lɔ̄ɔ̍ hīŋ pɛ̍, vɛ̄ɛ̍nɛ̍ o̍ to̍sā yɛ̍? Tē ō hīŋ pɛ̍, ō dīu̍ wānāā kāŋ. O̍ ko̍ŋ 
kɔ̍ɔ̍lī, ō ke̍ wānāā chēle̍ŋ kpe̍le̍ ndɔ̄ɔ̍ ā ma̍nda̍l ndu̍. 

10Dīo̍m Mɛ̄lɛ̄ka̍ so̍o̍nu᷄ŋ o̍ Yāu̍ Mɛ̄lɛ̄ka̍a̍ ni᷄ŋ ndo̍, bāā lā tōfa̍ wɔ̍ le̍ni̍ŋ te̍?” Mi̍ Yāu̍ 
Mɛ̄lɛ̄ka̍a̍ dīmī lo̍ŋ āā, “Pōū wānāā tāŋgūlāa̍ kɛ̄ɛ̍ māā ō ni᷄ŋ te̍ wo̍, ndu̍ si̍mnu᷄ŋ ni᷅ŋ 
pōū kpe̍e̍kpe̍i̍ sa̍a̍ tāŋgūllo̍ wo̍ ni̍. 

11Māsānɔ̄ɔ̍ Mɛ̄lɛ̄ka̍ ndu̍ to̍sa̍ sūe̍i̍ he̍ī ni̍. Ndu̍yɛ̍, he̍ī chō sūɛ̍i̍ kɔ̄ndɔ̄fi̍li̍i̍ bɛ̄ndū na̍a̍ 
o̍ hɔ̄l.” 

12Mi̍ wānāā Chi̍i̍sū wa̍ sūɛ̍i̍ nāa̍ nda̍ chūā wa̍ ā kīndī le̍ ndu̍ bīyɔ̄ɔ̍. Fo̍ndōle̍, ā sīna̍ 
māā le̍ nda̍ Chi̍i̍sū di̍mi̍ tālo̍o̍ ho̍ō ni̍. Kɛ̍, ma̍ wō fāŋgāa̍. Ma̍ māl ndu̍. Ma̍ kūānu᷄ŋ. 

Ā nyūna̍ Chii̍s̍ū nyūnā kāŋgālāa̍ 
(Māa̍ti̍u̍ 22:15-22; Lu̍kū 20:20-26) 

13O̍ ko̍ŋ kɔ̍ɔ̍lī, ma̍ vīām ku̍ndā Fālīsi̍īya̍ a̍ yu̍ŋgu̍ Hɛ̍lɔ̄ɔ̄ wo̍ nāa̍ Chi̍i̍sū chu̍a̍ le̍ ndu̍ 
yāŋɔ̄ɔ̄le̍ŋ yēŋndo̍ a̍ nyūūnīāāla̍ŋ. 

14Ma̍ hūŋ nāa̍ ndu̍ chu̍a̍. Ma̍ dīmī āā, “Ti̍chā, ŋ̄ sīnā māā ā chō sa̍kpō. A̍ nɔ̍ si̍o̍o̍ŋīī 
wānā o̍ wānā le̍ ndu̍ tōnya̍a̍ dīmūl te̍. Kāni̍ fu̍u̍le̍, a̍ bu̍u̍la̍ŋ le̍ wānā bɛ̍ndūyɛ̍ī 
wānā le̍. Tōnya̍a̍ ndu̍ ŋ̄ pɛ̄ɛ̄kū a̍ nyɛ̄ Mɛ̄lɛ̄ka̍ hɛ̄na̍ŋ mī wāŋnda̍ tōsa̍ wo̍ ni̍. Kɛ̍ 
ndu̍yɛ̍, chɔ̍m ndɔ̍ na̍a̍, vɛ̄ɛ̍nɛ̍ sa̍wāla̍ Mɛ̄lɛ̄ka̍la̍ŋ lā dīmi̍ yɛ̄? Bāā ŋ̄ nɔ̄ mī ŋ̄ ma᷄l 
pāāwāa̍ māsā bɛ̍ndōo̍ o̍ cho̍ māsāa̍ kpe̍de̍ bo᷅lle̍ŋ le̍ lɛ̄ŋīī Lu̍o̍ma᷅ŋnde̍ wo̍ o̍ bā, 
bāā ŋ̄ nɔ̍ mī ŋ̄ ma᷄l te̍? Ŋ̄ ma᷄l pa̍a̍wāa̍ bāā ŋ̄ ma᷅l te̍?” 

15Kɛ̍ mi̍ Chi̍i̍sū si̍nā māā sōndō yēēlɛ̍i̍yo̍ ko̍ni̍ ndā wa̍ ni̍. Mbo̍ nyūnā nda̍ āā, 
“Yāŋɔ̄ɔ̄le̍ŋ nya̍ chō yā yēŋndo̍ ni̍? Lā chūu̍ ya̍ ka̍ni̍e̍i̍ mī to̍fa̍.” 

16Ma̍ chūū ndu̍ ka̍ni̍e̍i̍. Mbo̍ nyūnā nda̍ āā, “Ō nɛ̄ɛ̍nɛ̍ cho̍ yɛ̄ ō tūūlāā o̍ ka̍ni̍e̍i̍ he̍ī? 
Dīōla̍ nɛ̄ɛ̍nɛ̍ la̍ cho̍ yɛ̄ la᷅ŋ lā dūāūwāā lo̍ŋ?” Ma̍ mūlūl ndu̍ āā, “Māsā bɛ̍ndōo̍ le̍ 
lɛ̄ŋīī Lu̍o̍ma᷅ŋnde̍ o̍ cho̍ māsāa̍ kpe̍de̍ bo᷅lle̍ŋ ndo̍, ndu̍ cho̍ ō tūūlāā lēchōo̍ ni̍.” 

17O̍ ko̍ŋ, mi̍ Chi̍i̍sū di̍mūl nda̍ āā, “Mɛ̄ɛ̍ lā pāāwa̍ ma̍sā bɛ̍ndōo̍ nyɛ᷄m cho̍ le̍ ndu̍ 
wo̍ŋ, mī lā pāāwa̍ Mɛ̄lɛ̄ka̍ nyɛ᷄m cho̍ le̍ Mɛ̄lɛ̄ka̍ wo̍ŋ.” Mi̍ kɔ̄ndɔ̄fi̍llo̍ bīī nda̍ a̍ 
Chi̍i̍sū. 

Ā nyūna̍ Chii̍s̍ū a̍ mīīŋgōo̍ yōōmū o̍kɔɔ̄ ̄
(Māa̍ti̍u̍ 22:23-33; Lu̍kū 20:27-40) 

18Mi̍ ku̍ndā Sādūsi̍īya̍ a̍ di̍mi̍ māā tē wānā vi᷅ pɛ̍ ā mi̍i̍ŋgū lɛ̍ yōōmū le̍ wa̍ ā pūm 
ā hūŋ nāa̍ Chi̍i̍sū chu̍a̍ a̍ nyūnāa̍. 

19Ma̍ dīmūl ndu̍ āā, “Ti̍chā, Mūu̍sē po̍o̍nyi̍a̍a̍ le̍ na̍a̍ Chu̍ūwa̍ āā, ‘Tē ō wa̍ pɛ̍ mī 
wāŋndo̍ bɛ̄ ndɔ̄ vi᷅ mbō mɛ̄i̍ la̍nɔ̍ɔ̍, kɛ̍ mbō vīlu̍ ŋ̍chu̍a̍u̍ a̍ ndu̍ le̍, mɛ̄ɛ̍ pɔ̄mbɔ̄ ndɔ̄ 
nɔ̍ mbō chu̍a̍ chūā kōŋ mā vēlū chūāūwa̍ le̍ bɛ̄ ndɔ̄.’ 

20Kɛ̍, pūa̍a̍ pi᷅lɛ̍ ā wa̍ nda̍ ŋɔ̍mmɛ̍ū. Ndu̍yɛ̍, ndi̍a̍ā pi᷄lla̍ nda̍ wa̍ ni̍. Mi̍ o̍ wa̍ wānā 
ba̍nāa̍ nda̍ chōo̍ kpo̍u̍ wo̍ chūā la̍nɔ̍ɔ̍. Kɛ̍ mbo̍ lō o̍ ko̍ŋ mbo̍ wū, ō vīlu̍ ŋ̍chu̍a̍u̍ a̍ 
ndu̍ le̍. Mi̍ o̍ wa̍ ndu̍ īkɛ̄i̍ yo̍ chūā chūa̍a̍ ho̍ō. Ndu̍ bɛ̍ɛ̍ mbo̍ wū, ō vīlu̍ ŋ̍chu̍a̍u̍ a̍ 
ndu̍ le̍. 

21Yāa̍ ndɔ̄ɔ̍, ndu̍ bɛ̍ɛ̍ le̍nde̍ ko̍ni̍. 

22Mi̍ chūa̍a̍ ho̍ō kēēkū pūa̍a̍ ŋɔ̍mmɛ̍ūwa̍ ha̍ā kpo̍u̍ o̍ bā. Kɛ̍ nda̍ kpo̍u̍ ō pīlɛ̍ bɛ̍ɛ̍ 
vi̍lu̍ a̍ ndu̍ le̍. O̍ mɛ̄ɛ̄lu̍la̍ŋ kpɔ̍ŋ, mi̍ chūa̍a̍ bɛ̍ɛ̍ mbo̍ wū. 

23Tē ō wa̍ yɛ̄ mi̍ wānāā vīlɛ̍i̍ya̍ hu᷄ŋ mi̍i̍ŋgū yōōmū pɛ̍, mɛ̄ɛ̍ la̍nɔ̍ɔ̍ nɛ̄ɛ̍nɛ̍ chūa̍a̍ 
ho̍ō ō wā yɛ̍ ni̍ŋ, kāni̍ nda̍ ŋɔ̍mmɛ̍ū kpo̍u̍ ō kēēku̍ nda̍ o̍ bā o̍ nɔ̄ɔ̍ ni᷄ŋ?” 

24Mi̍ Chi̍i̍sū mu̍lī nda̍ dīōm āā, “Lā bēndū bɔ̄ɔ̍ nɛ̍īyo̍. Nyɛ̍ to̍sa̍ mi̍ lā bīāndū nɛ̄īyo̍ 
wo̍ cho̍ ni̍ māā lā si̍nā nyɛ᷅ Yāu̍ Mɛ̄lɛ̄ka̍a̍ dīmi̍ wo̍ pɛ̄ŋgu̍ le̍. Ndu̍yɛ̍, lā si̍nā kpa̍āya̍ 
Mɛ̄lɛ̄ka̍ nɔ̄ wo̍ pɛ̄ŋgu̍ le̍. 

25Tē wāŋnda̍ mīīŋgu̍ pɛ̍ yo̍o̍mū, ā chu̍ē lɛ̄ ŋ̄lāāndū kɛ̄lɛ̄ŋgāā ŋ̄pīāāndū le̍, mɛ̄ɛ̍ 
ki̍i̍la̍a̍ Mɛ̄lɛ̄ka̍a̍ chō yɛ̍, le̍nde̍ ko̍ni̍ nda̍ wā ni᷅ŋ ni̍. 

26I̍ mi̍ŋgī wɔ̍ sōndō a̍ mīīŋgōo̍ yōōmū o̍kɔ̄ɔ̄. Nya̍ pi̍la̍ lā chō dīōmndā Mɛ̄lɛ̄ka̍ sōō 
la᷅ŋ o̍ Yāu̍ Mūu̍sē wo̍ ni᷄ŋ nda̍ŋ tōfāa̍. Mi̍ Mɛ̄lɛ̄ka̍ dīmūl Mūu̍sē āā, ‘Ya̍ cho̍ Mɛ̄lɛ̄ka̍ 
E̍bīlāha᷅m, a̍ Āa̍se̍, a̍ Che̍kɔ̍pū a̍ pi̍ɛ̍ī yo̍ ni̍.’ 

27Le̍la̍ŋ, Mɛ̄lɛ̄ka̍ cho̍ Mɛ̍lɛ̄ka̍ ŋ̄wāŋ vīlɛ̍i̍ le̍. Wānāa̍ cho̍ yōōmū wa̍, Mɛ̄lɛ̄ka̍ ndāa̍ o̍ 
cho̍ ni̍. Lā bēndū bɔ̄ɔ̍ nɛ̍īyo̍.” 

Sāwa̍ hio̍̍ū sāwāla̍ŋ kpo̍u̍ wo̍ 
(Māa̍ti̍u̍ 22:34-40; Lu̍kū 10:25-28) 

28Wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ō pīlɛ̍ wa̍ lo̍ŋ mbo̍ tūɛ̄ī sūɛ̍i̍ nda̍ 
wa̍ ve̍. Mbo̍ chā māā Chi̍i̍sū mu̍li̍ nyūnā ndāa̍ ō kɛ̄ndɛ̄. Le̍ he̍ī, mbo̍ nyūnā Chi̍i̍sū 
āā, “O̍ sāwāla̍ Mɛ̄lɛ̄ka̍la̍ŋ ni᷄ŋ ki̍nɛ̍i̍, ɔ̍ɔ̄ sāwa̍ hi̍o̍ū kpo̍u̍ wo̍?” 

29Mi̍ Chi̍i̍sū mu̍lūl ndu̍ āā, “Sāwā bɛ̍ndu̍ hi̍o̍ū sāwāla̍ŋ kpo̍u̍ wo̍ cho̍ ni̍ āā, ‘I̍sɔ̄lūɛ̄ī, 
ya̍ŋ ni᷅la̍ŋ, Māsānɔ̄ɔ̍ Mɛ̄lɛ̄ka̍ nāa̍ ndu̍ pīlɛ̍ kpe̍ cho̍ Māsānɔ̄ɔ̍ ni̍. 

30Ka̍a̍la̍ Ma̍sānɔ̄ɔ̍ o̍ cho̍ Mɛ̄lɛ̄ka̍ ŋ̄ pīɛ̄īyo̍ wo̍ nyɛ̄ kɛ̄ndɛ̄ kɛ̍ndɛ̍ī. Ka̍a̍la̍ ndu̍ a̍ kɔ̄l 
nūmndo̍ kpo̍u̍, ndu̍yɛ̍ mā wa̍ yīya᷄ŋndo̍ a̍ ndu̍ o̍kɔ̄ɔ̄ te̍le̍ŋ o̍ te̍le̍ŋ fe̍e̍. Ka̍a̍la̍ ndu̍ a̍ 
kpāāyā nu̍mndo̍ kpo̍u̍.’ 

31Sāwāla̍ bɛ̍ndūla̍ŋ, tīɔ̍ɔ̍ŋ ndɔ̄ɔ̍ chō ho̍ō ni̍, ‘Ka̍a̍la̍ wāna̍ nya̍ chīɛ̄ɛ̄li̍āŋ ndo̍ mɛ̄ɛ̍ ŋ̄ 
kāāla̍ nūm pi̍la̍ yɛ̍.’ Sāwāla̍ che᷅le̍ŋ lā cho̍ la̍ bɛ̍ndū māā lā tīɔ̍ɔ̍ŋndā lāŋ te̍.” 

32O̍ ko̍ŋ, mi̍ wāna̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍ dīmūl Chi̍i̍sū āā, “Ti̍chā, 
tōnya̍a̍ ŋ̄ dīmi̍ ni̍. Mɛ̄lɛ̄ka̍ ndu̍ pīlɛ̍ kpe̍ cho̍ ni̍. Mɛ̄lɛ̄ka̍ chēle̍ŋ cho̍ le̍, mɛ̄ɛ̍ ndu̍. 

33Ndu̍yɛ̍, mɛ̄ɛ̍ mī wānā ka̍a̍la̍ Mɛ̄lɛ̄ka̍ a̍ kɔ̄l nūmndo̍ kpo̍u̍, mā yi̍ya̍ŋ a̍ ndu̍ o̍kɔ̄ɔ̄ 
te̍le̍ŋ o̍ te̍le̍ŋ, mā ka̍a̍lā ndu̍ a̍ kpāāyā nu̍mndo̍ kpo̍u̍, mā ka̍a̍la̍ wāna̍ nya̍ chīɛ̄ɛ̄li̍āŋ 
ndo̍ mɛ̄ɛ̍ ŋ̄ kāāla̍ nūm pi̍la̍ yɛ̍. Ke̍ŋ hi̍o̍ū nāŋɔ̄ɔ̄ a̍ vīsīa̍a̍ sa̍lāa̍ sōlīo̍o̍ a̍ sa̍lālā chēle̍ŋ 
sōlīo̍o̍ nāa̍ Mɛ̄lɛ̄ka̍ chūā.” 

34Mi̍ Chi̍i̍sū si̍nā māā pōo̍ ho̍ō mūli̍ ndu̍ dīōm a̍ kɔ̄l kālu̍. Le̍ he̍ī, mbo̍ dīmūl ndu̍ 
āā, “A̍ cho̍ le̍vi̍l a̍ Māsāle̍ Mɛ̄lɛ̄ka̍le̍ŋ te̍.” Ndu̍yɛ̍ o̍ ko̍ŋ kɔ̍ɔ̍lī, mi̍ wānā o̍ wānā wo᷅ 
le̍ ndu̍ nyūnāa̍. 

Nyūnāa̍ a̍ Kil̍it̍ī o̍kɔɔ̄ ̄
(Māa̍ti̍u̍ 22:41-46; Lu̍kū 20:41-44) 

35Mɛ̄ɛ̍ Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mbo̍ nyūnā āā, “Le̍ yɛ̄ɛ̍nɛ̍ 
wa̍nāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ dīmi̍ yɛ̄ māā, Ki̍li̍tī, wāna̍ Mɛ̄lɛ̄ka̍ 
chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, māā po̍ Dēēvi̍o̍o̍ o̍ cho̍ ni̍? 

36Mɛ̄ɛ̍ nyi̍na̍ Mɛ̄lɛ̄ka̍a̍ tōl Dēēve̍ kɔ̄ɔ̄lī, mi̍ ndu̍ pi̍la̍ di̍mī māā, Māsānɔ̄ɔ̍ Mɛ̄lɛ̄ka̍ 
dīmu̍l Māsānɔ̍ nūu̍ āā, Cha̍l na̍nu᷄ŋ o̍ fo̍ndāŋ lēbīɔ̍ɔ̍ o̍ bā nī kɛ̍ndɔ̄ɔ̍ chōo̍ mbō lo̍ o̍ 
ko̍ŋ mī to̍sa̍ mā nɛ̍i̍ ya̍a̍mɔ̍ɔ̍wa̍a̍ nu̍mnda̍ a̍ bɛ̄ŋgu̍. 

37Tē Dēēve̍ pi̍la̍ ve̍e̍lu̍ pɛ̍ wa᷅ŋndo̍ ho̍ō āā, Māsānɔ̄ɔ̍, vɛ̄ɛ̍nɛ̍ wānā ko̍ŋ ō sīmnūŋ yɛ̍ 
vɛ̄lɛ̄ po̍ Dēēvi̍o̍o̍?” 

Chii̍s̍ū sil̍a̍ a̍ wānāa̍ pɛɛ̍k̍ū wa᷅ŋnda̍ sāwāla̍ Mɛl̄ɛk̄a̍la̍ŋ nda̍ o̍kɔɔ̄ ̄
(Māa̍ti̍u̍ 23:1-36; Lu̍kū 20:45-47) 

Wānāā fāŋgā fa̍ŋgā wa̍ a̍ kɔ̄l kɛ̄ndɛ̄ le̍ ndu̍ nīla̍ŋ yāŋɔ̄ɔ̍. 

38Mɛ̄ɛ̍ Chi̍i̍sū wa̍ nda̍ pɛ̄ɛ̄kōo̍, mbo̍ dīmī āā, “Lā mānda̍ŋ a̍ wānāa̍ pɛ̍ɛ̍kū wa᷅ŋnda̍ 
sāwāla̍ Mɛ̄lɛ̄ka̍la̍ŋ nda̍. Kāni̍, ā kāāla̍ kēlāa̍ o̍ dōmāla̍ vi̍lɛ̄īla̍ŋ ni᷄ŋ, le̍ chɔ̄mndo̍ māā 
ā chō wānāā bɛ̄ndū. Ā hɛ̄nāŋ tē wāŋnda̍ wa̍ nda̍ yīlɔ̄ɔ̍ o̍ lɔ̍ɔ̍la̍ŋ ni᷄ŋ fāŋgāa̍ o̍ hɔ̄l 
pɛ̍, ā sūŋgu᷄ŋ mɔ̍si̍lta̍ŋ o̍ lēbōl. 

39Ō chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ bɛ̍ɛ̍ ā kūɛ̄ pɛ̍, o̍ kpe̍ŋgbe̍i̍la̍ tāse̍la̍ŋ chōo̍ 
nda̍ hɛ̄nāŋ cha̍lle̍ ni̍. O̍ bɔ̄ŋa᷅ŋnda̍ŋ ni᷄ŋ bɛ̍ɛ̍ ā kūɛ̄ pɛ̍, o̍ kpe̍ŋgbe̍i̍la̍ tāse̍la̍ŋ nda̍ 
hɛ̄nāŋ cha̍lle̍ ni̍. 

40Wāŋnda̍ ha̍ā, wāŋ lāāndūāā pīāāndūāā ndāa̍ wū nu̍a̍ā wa̍, vīi̍ya̍a̍ ka̍ŋ, nyɛ̄m 
nda᷄ŋ dīo̍o̍. Ā chɛ᷄ŋ pɛ̍, ā tōl pīɛ̄īlē vīlɛ̄ī vīlɛ̄īle̍ŋ o̍ Mɛ̄lɛ̄ka̍ lo̍ le̍ chɔ̄mnɔ᷄ŋndo̍ 
wāŋnda̍ o̍ hɔ̄l. Kɛ̍ ndu̍yɛ̍, nda̍ hi̍a̍ū ni̍ŋ nyɛ̍ pālāa̍ sɔ̄lā a̍ wānā o̍ wānā.” 

A̍ mɛɛ̄ ̍chūā vīiy̍o̍ ō ke̍ Mɛl̄ɛk̄a̍ yɛ ̍
(Lu̍kū 21:1-4) 

41Mi̍ Chi̍i̍sū cha᷅l o̍ fo̍ndāŋ wāŋnda̍ dūāū ka̍ni̍o̍ŋ o̍ chīɛ̍i̍ Mɛ̄lɛ̄ka̍a̍ wo̍ īkɛ̄i̍. Mbo̍ wā 
wāŋnda̍ mɛ̄ɛ̄nda᷄ŋndo̍ o̍ ka̍ni̍o̍ŋ dɔ̄wɔ̄ɔ̍. Mi̍ wānāā sūlāa̍ ā fāŋgā fa̍ŋgā ā dūāū 
ka̍ni̍o̍ŋ ta̍u̍. 

42Mbo̍ chā mi̍ chūā ta̍mbɛ̍i̍ pɔ̍nɔ̍ ndɔ̄ vi᷅ wo̍ hūŋ. Mbo̍ dūāū ka̍ni̍ŋ pɔ̍mbɔ᷄ŋ ŋ̄ 
mūu̍ŋ. Ŋ̄ wa̍ le̍ ka̍pāa̍ ō pīlɛ̍. 

43Mi̍ Chi̍i̍sū ve̍e̍lū bu̍ɛ̍i̍yāā ndūa̍a̍. Mbo̍ dīmūl nda̍ āā, “Mī di̍mu̍l nya̍, chūā vīi̍ 
ta̍mbɛ̍i̍yo̍ ho̍ō, ndu̍ hi̍o̍ū ka̍ni̍o̍ŋ dɔ̄wɔ̄ɔ̄ a̍ ha̍ā kpo̍u̍. 

44Wāŋnda̍ ha̍ā kpo̍u̍, ā nɔ̄ ta̍u̍. Ndu̍yɛ̍, nyɛ̄ nda̍ nɔ̄ wo̍, ō ti᷄ŋ ko̍ni̍ nda̍ dɔ̄ū ni̍. Kɛ̍ 
chūa̍a̍ ho̍ō ndu̍, a̍ bā ndɔ̄ ha̍vɛ̍i̍ ko̍ŋ kpo̍u̍, mbo̍ dūāū ka̍ni̍ŋ pɔ̍mbɔ̄ŋ o̍ ti̍i̍nda̍ŋ 
ndo̍ŋ fa̍ū.” 

Ma̍kī 13 

Chii̍s̍ū so̍ō a̍ chīɛi̍ ̍Mɛl̄ɛk̄a̍ pīɔl̄lo̍ o̍kɔɔ̄ ̄
(Māa̍ti̍u̍ 24:1, 2; Lu̍kū 21:5, 6) 

1Mɛ̄ɛ̍ Chi̍i̍sū wa̍ fūlāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mi̍ bu̍ɛ̍ī ndɔ̄ɔ̍ ō pīlɔ̍ɔ̄ dīmūl ndu̍ āā, 
“To̍fa̍ wɔ̍ pōūtā kɔ̄ndɔ̄fi̍ltā bɛ̄ndū, Ti̍chā. To̍fa̍ tāŋgūltā kɔ̄ndɔ̄fi̍ltā bɛ̄ndū se᷅.” 

2Mi̍ Chi̍i̍sū di̍mūl ndu̍ āā, “Nya̍ bɛ̍ɛ̍, lā tōfa̍ tāŋgūlta̍ŋ nda᷅ŋ. La᷅ŋ kpo̍u̍ lā chō pīɔ̄l. 
Pōū tāŋgūlāa̍ ō pīlɛ̍ bɛ̍ɛ̍ lo᷅ ni̍ŋ o̍ chāa̍ŋ ndɔ̍ cho̍o̍ le̍.” 

Sīlāa̍ a̍ dɛn̍ɛ ̍pa̍lāa̍ a̍ yɛl̄ē tūlāāle̍ wa᷅ niŋ̍ nde̍ŋ o̍kɔɔ̄ ̄
(Māa̍ti̍u̍ 24:3-14; Lu̍kū 21:7-19) 

3Mɛ̄ɛ̍ Chi̍i̍sū cha̍l o̍ Pēmbīī Yɔ̄mīī Ɔ̄li̍fīi̍ve̍ chōo̍, kūmbū chīɛ̍i̍ Mɛ̄lɛ̄ka̍a̍ wo̍, mi̍ Pītɛ̍, 
a̍ Chēmi̍si̍ a̍ Chɔ᷄ŋ, a̍ A̍ndūlū, a̍ hūŋ nāa̍ ndu̍ chu̍a̍ nda̍ kpe̍e̍le̍. 

4Ma̍ dīmūl ndu̍ āā, “Chɔ̍m ndɔ̍ na̍a̍ bōōndi̍i̍ sɔ̄ɔ̍ŋ mu᷅ŋ ŋ̄ chō hūnɔ̄ɔ̄ yɔ̄nɔ᷄ŋ nde̍. Ɔ̍ɔ̄ 
tāāmāsi̍ yɔ̍nu̍ŋ ni̍ŋ le̍ sīnāa̍ māā te̍le̍ŋndo̍ fūūlu̍u̍ le̍ mi̍ sūɛ̍i̍ he̍ī ī yɔ̄nu̍ŋ ndo̍?” 

5Mi̍ Chi̍i̍sū dīmūl nda̍ āā, “Lā mānda̍ŋ yɔ̍ŋi̍ wānā o̍ wānā hu̍i̍ nya̍ mbō fāŋa̍ nya̍ o̍ 
nɛ̄i̍ tōnya̍a̍ chōo̍. 

6Wānāā fāŋgā fa̍ŋgā ā hūŋ ni̍ŋ mā chu̍a̍ dīōlā nīla̍ŋ, mā dīmi̍ māā nda̍ cho̍ Ki̍li̍tī 
ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍. O̍ ko̍ŋ, mā 
hūi̍ wānāā fāŋgā fa̍ŋgā ma̍ fāŋa̍ nda̍ o̍ nɛ̄i̍ tōnya̍a̍ chōo̍. 

7Tē lā tūēī pɛ̍, a̍ chɔ̄ūla̍ŋ o̍kɔ̄ɔ̄ nya̍ īkɛ̄i̍, ndu̍yɛ̍, mī lā tūēī a̍ chɔ̄ūla̍ŋ o̍kɔ̄ɔ̄ la̍nda̍ŋ a̍ 
nya̍, lā bu̍u̍la᷄ŋ te̍. Sɔ̄ɔ̍ŋ mu᷅ŋ ŋ̄ nɔ̄ mī ŋ̄ yɔ̄nu̍ŋ. Kɛ̍ mu̍ŋ ŋ̍ yɔ̍nu̍ŋ bɛ̍ɛ̍, ko̍ŋ chɔ᷅m 
ma̍chɔ̍māā māā mɛ̄ɛ̄lu̍la̍ chi̍e̍ēŋndo̍ le̍ la̍ fu̍u̍lu̍u̍ wɔ̄ la̍ŋ te̍. 

8Māsāa̍ a̍ māsāa̍ ā sɔ̄ŋgā ni̍ŋ, mī lɛ̄ŋnde̍ŋ a̍ lɛ̄ŋnde̍ŋ mā sɔ̄ŋga̍. Ndu̍yɛ̍ o̍ ko̍ŋ kɔ̍ɔ̍lī, 
lɛ̄ŋnde̍ŋ lē nyīīyā ni̍ŋ o̍ fo̍ndāŋndā fāŋgā fa̍ŋgā o̍ chi̍e̍ēŋndo̍ chōo̍. Ndu̍yɛ̍, mī 
yīa̍a̍ŋ mā de᷄l bā o̍ bā fe̍e̍ o̍ chi̍e̍ēŋndo̍ chōo̍. Sɔ̄ɔ̍ŋ mu᷅ŋ kpo̍u̍ ŋ̄ wā ni̍ŋ ma̍wa̍ā nyɛ̄ 
pālāa̍ kāndɔ᷄ŋndo̍, mɛ̄ɛ̍ pūli̍i̍ vi̍a̍lɛ̄i̍ ī kāndū wa᷅na̍ yo᷄llo̍ nɛ̄īyo̍ sɛ̄nɛ̄ī yɛ̍. 

9“Ndu̍yɛ̍, lā mānda̍ŋ le̍ kpūndɛ̍ cho̍ nya̍ kōmāl lo̍. Ā chō nya̍ bīyɔ̄ɔ̄ mā kūɛ̄ a̍ nya̍ 
o̍ tōŋgōla̍ kɔ̍ɔ̍sāāla̍ŋ ni᷄ŋ, ndu̍yɛ̍ mā lɔ̄ɔ̄ nya̍ o̍ chīɛ̄īlā Chu̍ūwa̍ pīɛ̄ī Mɛ̄lɛ̄ka̍ la̍ŋ ni᷄ŋ 
le̍ mɛ̄ɛ̍ nya̍ chō bu̍ɛ̍i̍yāā nīa̍a̍ yɛ̍. Ndu̍yɛ̍, ā chō lākɔ̄ a̍ nya̍ o̍ māsāā bɛ̍ndūa̍a̍ lo̍ a̍ 
wānāa̍ cho̍ lɛ̄ŋnde̍ŋ bōlle̍ŋ nda̍ le̍ sa̍bū nūu̍. Tē ā kūɛ̄ a̍ nya̍ pɛ̍, o̍ ko̍ŋ nya̍ sɔ̄lā ni᷅ŋ 
fo̍ndāa̍ le̍ nda̍ nyɛ̄ nya̍ sīnā a̍ ya̍ o̍kɔ̄ɔ̄ wo̍ dīmūllo̍ ni̍. 

10Ndu̍yɛ̍, mɛ̄ɛ̍ mī Yōōŋgū Kɛ̄ndɛ̍ Mɛ̄lɛ̄ka̍a̍ ō wa̍ fɛ̍lɛ̍ŋ o̍ di̍mīa̍ŋ bā o̍ bā fe̍e̍ o̍ 
chi̍e̍ēŋndo̍ chōo̍. 

11Tē ā bīī nya̍ pɛ̍ mā kūɛ̄ a̍ nya̍ o̍ tōŋgōla̍ kɔ̍ɔ̍sāāla̍ŋ ni᷄ŋ, lā bu̍u̍la᷄ŋ le̍ nyɛ̄ nya̍ chō 
dīmī wo̍ lɔ̍ɔ̍pa̍ te̍le̍ŋndo̍ ō fūūlūū le̍. Kɛ̍ tē te̍le̍ŋndo̍ fūūlu̍u̍ pɛ̍, lā dīmi̍ nyɛ᷅ Mɛ̄lɛ̄ka̍ 
chō nya̍ kē o̍ te̍le̍ŋ ko̍ŋ ni᷄ŋ ndo̍. Fo̍ndōle̍, ō cho̍ nya̍ le̍ cho̍ īsɔ̄ɔ̍ le̍, Nyi̍na̍ Mɛ̄lɛ̄ka̍a̍ 
cho̍ īsɔ̄ɔ̍ ni̍. 

12Wāŋnda̍ ā pūm ā māl ni̍ŋ pɔ̍mbūāā ndāa̍ kɛ̄lɛ̄ŋgāā bɛ̄ndāā ndāa̍ wāŋnda̍ o̍ bā 
le̍ mā kɔ̄ɔ̄sa̍ a̍ nda̍ mā dīī nda̍. Fi̍nyāa̍ ā pūm bɛ̍ɛ̍ ā tōsā ni̍ŋ le̍nde̍ a̍ chūāūwāā 
ndāa̍. Ndu̍yɛ̍, chūāūwa̍ ā pūm ā sīmūl ni̍ŋ wa̍nāa̍ ve̍lū nda̍ wa̍, ndu̍yɛ̍ mā tōsa̍ mī 
wānāa̍ ve̍lū nda̍ wa̍ ā sɔ̄la̍ pīɔ̍mndo̍. 

13Wāŋnda̍ kpo̍u̍ ā tūl nya̍ ni̍ŋ le̍yɛ̍ le̍ mɛ̄ɛ̍ nya̍ chō bu̍ɛ̍i̍yāā nīa̍a̍ yɛ̍. Kɛ̍ ndu̍yɛ̍, 
wānā o̍ wāna̍ hi̍o̍ū la̍chi̍ a̍ bīūwɔ᷄ŋndo̍ pɛ̍ ha̍a̍a̍ mbō lo̍ o̍ ko̍ŋ mbō fūūlu̍u̍ o̍ 
mɛ̄ɛ̄lu̍la̍ nyɛ̄ pālāā kōŋ pɛ̍, Mɛ̄lɛ̄ka̍ pīŋi̍ ndu̍.” 

Nyɛ ̍wɔɔ̄ŋ̍ wɔɔ̄ŋ̍ bɛn̄du̍ tɛɛ̍m̍būū niŋ̍ chiɛ̍i̍ ̍Mɛl̄ɛk̄a̍a̍ wo̍ 
(Māa̍ti̍u̍ 24:15-28; Lu̍kū 21:20-24) 

14Wāna̍ cho̍ tōfāa̍ o̍ yāu̍wo̍ ho̍ō ni᷄ŋ ndo̍ ō sīna̍ nyɛ᷅ Chi̍i̍sū di̍mi̍ ho̍ō wo̍ pɛ̍ŋgu̍ nyɛ̍ 
kɛ̄ndɛ̄ kɛ̍ndɛ̍ī. Mi̍ Chi̍i̍sū hi̍a̍ū lāchī a̍ sūɛ̍i̍ āā, “Tē lā chē nyɛ̄ wɔ̄ɔ̍ŋ wɔ̄ɔ̍ŋ bɛ̄ndu̍ 
tɛ̍ɛ̍mbūū wo̍, mbō si᷄m nāa̍ o̍ nɔ̍ le̍ lāsīsi̍ le̍ wa̍ pɛ̍, mɛ̄ɛ̍ wānāa̍ cho̍ o̍ lɛ̄ŋndē 
Chūdi̍a̍āle̍ŋ ni᷄ŋ nda̍ ā nyāānu̍ŋ o̍ pēmbo᷄ŋ. 

15Ndu̍yɛ̍, wāna̍ cho̍ wā īchāli̍ o̍ chīɛ̄īyo̍ chōo̍ wo̍, tē ō tōl pɛ̍, ō ku̍ā lɛ̄ le̍ nyɛ̄m ndɔ᷄ŋ 
chūā chīɛ̄ī ni̍ŋ te̍. 

16Wāna̍ cho̍ wā o̍ chīɛ̍i̍ ni᷄ŋ ndo̍ ō mi̍i̍ŋgū lɛ̄ dōma̍ ndɔ̄ che᷅le̍ŋ chūā chīe̍e̍ le̍. 

17Nyɛ̄ pālāa̍ wā ni̍ŋ bɔ̍ɔ̍ le̍ wānāā lāyo᷄lla̍ a̍ ko̍msa̍a̍ o̍ pālɛ̍i̍ ke̍ŋ ni᷄ŋ. 

18Lā pīɛ̍i̍ Mɛ̍lɛ̄ka̍ māā sɔ̄ɔ̍ŋ mu᷅ŋ ŋ̄ yɔ̄nu᷄ŋ a̍ te̍le̍ŋ sīāltē wɔ̄ɔ̍ŋnde̍ŋ tē. 

19Nyɛ̄ pālāa̍ wa᷅ ni̍ŋ o̍ pālɛ̍i̍ ke̍ŋ ni᷄ŋ ndo̍ vēla᷅ŋ ndɔ̄ bɛ̍ɛ̍ ve᷅ ni̍ŋ te̍. Chɔ̍ŋ bɛ̍ɛ̍ a̍ te̍le̍ŋ 
Mɛ̄lɛ̄ka̍ tōōsi̍a̍a̍ chi̍e̍ēŋndo̍ wo̍ mbo̍ fūūlūū a̍ pāa̍le̍ hāūle̍ŋ, nyɛ̄ pālāā wāā le̍nde̍ 
o̍ yɔ̍nu̍ŋ ndɔ̍ le̍. Ndu̍yɛ̍, mbō kūɛ̄ a̍ lāchī vēla᷅ŋ ndɔ̄ ve᷅ lɛ̍ ni̍ŋ te̍. 

20Kɛ̍, Māsānɔ̄ɔ̍ Mɛ̄lɛ̄ka̍ fāŋa̍ pālɛ̍i̍ nyɛ̄ pālɛ̄ī kēŋ ī ti᷄ŋ lē chōo̍. Tē ndu̍ o̍o̍ ve̍ ko̍ŋ te̍, 
wānā o̍ wānā bɛ̍ɛ̍ ndu̍ o̍o̍ lo᷅ ni̍ŋ yo̍o̍mū le̍. Kɛ̍ ndu̍yɛ̍, Mɛ̄lɛ̄ka̍ chō pālɛ̍i̍ ke̍ŋ fāŋā 
lēchōo̍ i̍ ti᷄ŋ le̍ wānāā ndūa̍a̍ o̍ hɛ̍li̍ wa̍. 

21“Ndu̍yɛ̍, wāŋndo̍ ō dīmu̍l nu̍m bɛ̍ɛ̍ āā, ‘Mi̍ che᷄ŋ Ki̍li̍ti̍, wa᷅na̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ na̍nu᷄ŋ.’ Ɔ̄ɔ̄ mbō dīmī āā, ‘Mi̍ che᷄ŋ ndu̍ 
ba̍ā nda̍.’ Lā la̍a̍la᷄ŋ a̍ ndu̍ le̍. 

22Kāni̍ fo̍ndōle̍, wānāā lāchōōwāa̍ chō hūnɔ̄ɔ̄ tīsā. Ā pūm ā dīmī ni̍ŋ māā nda̍ cho̍ 
Ki̍li̍tī ni̍. Mī ā pūm ā dīmi̍ māā wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍. Ndu̍yɛ̍, ā 
tōsā ni̍ŋ ka̍a̍ma̍āla̍ŋ a̍ sɔ̄ɔ̍ŋ kɔ̄ndɔ̄fi̍llo̍ŋ le̍ māā tē ā nɔ̄la̍ pɛ̍, mā hūi̍ wānāā Mɛ̄lɛ̄ka̍ 
hɛ̄li̍ wa̍ mā fāŋa̍ nda̍ o̍ nɛ̄i̍ tōnya̍a̍ chōo̍. 

23Lā pu̍ɛ̍ɛ̍nu᷄ŋ te̍. Kāni̍, I̍ di̍mu̍l nya̍ a̍ ndi̍ o̍kɔ̄ɔ̄ kpo̍u̍ lɔ̍ɔ̍ pa̍ i̍ yɔ̍nūŋ.” 

Sɔɔ̄ŋ̍ yɔn̍ūŋ niŋ̍ o̍ chie̍̍ēŋndo̍ mɛɛ̄l̄u̍la̍ŋ ndo̍ŋ 
(Māa̍ti̍u̍ 24:29-31; Lu̍kū 21:25-28) 

24Mi̍ Chi̍i̍sū hi̍a̍ū lāchī ā dīmīo̍o̍ āā, “O̍ pālɛ̍i̍ ke̍ŋ ni᷄ŋ, tē te̍le̍ŋ nyɛ̄ pālāā kōŋ hīōū 
pɛ̍, nyūmnda̍ŋ mā kūmbū ni̍ŋ pāa̍le̍ŋ kpu̍. Pāŋge̍i̍ bɛ̍ɛ̍ mī ī pɛ̄ŋgi̍ dīōndɔ̄ɔ̍. 

25Lōo̍ŋ nɔ̍ dīōndɔ̄ɔ̍ o̍ ha̍la̍ wo̍ŋ mī ŋ̄ fūla̍ mī ŋ̄ dēli̍. Mī kpāāyāla̍ cho̍ chōo̍ cho̍o̍ la̍ŋ 
lā hīīlu̍ŋ wo̍kūu̍ wo̍kūu̍ bɛ̍ndū. 

26O̍ ko̍ŋ, mī wāŋnda̍ chē wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ hūnɔ̄ɔ̍ o̍ yu̍mbu̍ 
yu̍mbo̍o̍ ni᷄ŋ a̍ kpāāyā bɛ̍ndōo̍ a̍ nāŋɔ̄ɔ̍. 

27Ō ko̍ŋ kɔ̍ɔ̍lī, ō chō ki̍i̍la̍a̍ Mɛ̄lɛ̄ka̍a̍ vīōmɔ̄ɔ̄ bā o̍ bā fe̍e̍ o̍ chi̍e̍ēŋndo̍ chōo̍ mā kɔ̍ 
chu̍u̍ŋgīāā wānāā ndūa̍a̍ o̍ hɛ̍li̍ wa̍.” 

Pɛɛ̄k̄ōo̍ a̍ yɔm̄ndo̍ o̍kɔɔ̄ ̄
(Māa̍ti̍u̍ 24:32-35; Lu̍kū 21:29-33) 

28Mi̍ Chi̍i̍sū hi̍a̍ū lāchī a̍ sūɛ̍i̍ āā, “Lā nɔ̄ mī lā sɔ̄la̍ tāāsi̍o̍o̍ a̍ yɔ̄m fi̍kīi̍yo̍ o̍kɔ̄ɔ̄. Tē 
lɛ̄ūwūŋ yɔ̄mndo̍ ho̍ō ŋ̄ kāndu̍ dɔ̍ɔ̍ pēī sɛ̍nɛ̄īye̍ sōlīo̍o̍ pɛ̍, lā sīna̍ dɔ̍ɔ̍ māā sīālte̍ŋ 
lē chō ni᷅ŋ kpɛ̍ɛ̍lūŋ le̍ fūūlūūwo̍. 

29Mɛ̄ɛ̍ le̍nde̍ ko̍ni̍ i̍ cho̍ ni̍. Tē lā chē pɛ̍ mī sɔ̄ɔ̍ŋ mu᷅ŋ ŋ̄ yɔ̄nu̍ŋ, lā sīna̍ dɔ̍ɔ̍ māā 
te̍le̍ŋndo̍ chō ni᷅ŋ kpɛ̍ɛ̍lūŋ māā ō chō ni᷅ŋ kpɛ̍ɛ̍lūŋ bɛ̄ndū. 

30Mī di̍mu̍l nya̍, wānāa̍ cho̍ yōōmū te̍le̍ŋndo̍ ho̍ō wa̍, ā cho̍ chu̍wɔ̄ɔ̄ wu̍ le̍ ha̍a̍a̍ 
mī sɔ̄ɔ̍ŋ mu᷅ŋ kpe̍de̍ ŋ̍ yɔ̍nu̍ŋ. 

31Ha̍la̍a̍ a̍ chi̍e̍ēŋndo̍ ā fāŋāŋ, kɛ̍ dīōmndā nīla̍ŋ lā fe̍ŋāŋ le̍cho̍o̍ le̍.” 

Wānā sin̍ā pa̍a̍le̍ le̍ŋ kɛl̄ɛŋ̄gāā te̍le̍ŋ ko̍ŋ te̍ 
(Māa̍ti̍u̍ 24:36-44) 



2119 

 

 
Kisi Bible Quick 

© 2013 Bible Society in Liberia. 
 

 
 

 

32Mi̍ Chi̍i̍sū hi̍a̍ū lāchī a̍ dīmīo̍o̍ āā, “Wānā o̍ wānā si̍nā pa̍a̍le̍ wāna̍ nda̍ vēēlū āā, 
Po̍ Wānā Pɔ̍nɔ̍ɔ̍ wo̍ ō chō hūnɔ̄ɔ̄ le̍, kɛ̄lɛ̄ŋgāā ni᷅ŋ te̍ ha̍vɛ̄i̍ ko̍ŋ. Ki̍i̍la̍a̍ Mɛ̄lɛ̄ka̍a̍ bɛ̍ɛ̍, 
ā si̍nā le̍. Po̍ Mɛ̄lɛ̄ka̍a̍ pi̍la̍ bɛ̍ɛ̍, ō si̍nā le̍. Mɛ̄lɛ̄ka̍ fi̍nyā nāa̍, ndu̍ pīlɛ̍ kpe̍ si̍nā ni̍. 

33Le̍la̍ŋ, la̍ wa᷅ ā pūɛ̄ya᷄ŋ te̍, kāni̍ fo̍ndōle̍, lā si̍nā lɔ̍ɔ̍ te̍le̍ŋndo̍ chō fūūlūū wo̍ le̍. 

34Ī chō māchūāā mɛ̄ɛ̍ wāŋndo̍ ku̍ā nu̍a̍ā ī nɛ̍ mbō mɛ̄i̍ chīɛ̄ī ndɔ̄ɔ̍ bu̍ɛ̍i̍yāā ndūa̍a̍ 
o̍ bā yɛ̍. Mbō chɔ᷄m nda̍ wa̍li̍ nda̍ nɔ̄ le̍ tōsāa̍ ā pīlɛ̍ŋ pi̍lɛ̍ŋnda̍ wo̍. Mbō dīmu̍l po̍ 
ma̍ndā di̍o̍o̍ wo̍ le̍ mɛ̄ŋgɛ̄lāa̍. 

35Le̍la̍ŋ, lā wa᷅ ā pūɛ̄ya᷄ŋ te̍. Kāni̍ fo̍ndōle̍, lā si̍nā ni̍ŋ lɔ̍ɔ̍ wāna̍ chīɛ̄īyo̍ chō hūnɔ̄ɔ̄ 
wo̍ le̍, tē īchɔ̄l ni̍, ɔ̄ɔ̄ tē a̍ dītɛ̍ɛ̄ŋndo̍ ni̍, ɔ̄ɔ̄ tē te̍le̍ŋ sɔ̄ɔ̍ tāso̍o̍ ō kōōwā wo̍ ni̍, ɔ̄ɔ̄ tē 
īdīi̍ ni̍. 

36Lā wa᷅ ā pūɛ̄ya᷄ŋ te̍, yɔ̍ŋi̍ o̍ ko̍ma̍l nya̍ o̍ mālɔ̄, tē ō hīŋ pɛ̍. 

37Nyɛ̄ ya̍ I̍ di̍mu̍l nya̍ pɛ̍, I̍ di̍mi̍ ndu̍ le̍ wānā o̍ wānā, ‘Lā wa᷅ ā pūɛ̄ya᷄ŋ te̍.’ ” 

Ma̍kī 14 

Ā kɛɛ̄s̄ia̍̍a̍ le̍ Chii̍s̍ū dīyɔɔ̄ ̍
(Māa̍ti̍u̍ 26:1-5; Lu̍kū 22:1-2; Chɔ᷄ŋ 11:45-53) 

1Ndu̍ o̍o̍ lo̍ pālɛ̍i̍ ī ŋīi̍ŋ le̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ a̍ bɔ̄ŋa᷅ŋ wāŋnda̍ 
dīā be̍e̍dīi̍ nda̍ do̍ū yi̍i̍sīi̍ le̍ wo̍. Mi̍ wānāā bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā wā nɛ̄īla̍ŋ nūūvīa̍a̍ le̍ Chi̍i̍sū bīyɔ̄ɔ̍ sɔ̍ɔ̍ sɔ̍ɔ̍, 
wāŋnda̍ nda̍ a̍a̍ si̍nā a̍ ndi̍ o̍kɔ̄ɔ̄ le̍, o̍ ko̍ŋ kɔ̍ɔ̍lī, mī nda̍ a̍a̍ di̍ī ndu̍. 

2Ma̍ dīmī āā, “Kɛ̍ ŋ̄ to̍sāŋ sūɛ̍i̍ he̍ī a̍ te̍le̍ŋ bɔ̄ŋa᷅ŋndo̍ ho̍ō le̍. Tē ŋ̄ tōsa̍ ndi̍ a̍ 
bōōnde̍i̍ he̍ī pɛ̍, wāŋnda̍ chō sɔ̍ŋgɔ̄ɔ̍ mālɔ̄ɔ̄.” 

Chūā pīlɛ ̍tāla̍ siɛ̍n̍dīiy̍a̍ŋ Chii̍s̍ū o̍ lēbōl 
(Māa̍ti̍u̍ 26:6-13; Chɔ᷄ŋ 12:1-8) 

3Bōōndi̍i̍ pi᷅lɛ̍, Chi̍i̍sū wa̍ Bɛ̍ta̍nī chi̍e̍e̍ o̍ chīɛ̍i̍ Sa̍i̍mɔ̄ŋndo̍ ō ndu̍ o̍o̍ nɔ̍ pāāndū nāā 
wɔ̄ɔ̍ŋndo̍ ō pūm lēkɔ̄ɔ̍ wo̍. Mɛ̄ɛ̍ o̍ wa̍ īchāli̍ nyɛ̍ dīa̍a̍ dīo̍o̍, mi̍ chūā pīlɛ̍ hūŋ a̍ 
si̍ɛ̍ndīi̍ma̍ ba̍ā kālā ka̍lā mā pūm o̍ sānī pūm ni᷄ŋ māā bāābɔ̍ɔ̍ŋ. Ā vēēlu̍ si̍ɛ̍ndīi̍ya̍ŋ 
ma᷅ŋ āā, na̍ād. Hūnɔ̄ɔ̍ a̍ ma̍ŋ, mbo̍ tālā ma̍ŋ Chi̍i̍sū o̍ lēbōl. 

4Mɛ̄ɛ̍ wānāa̍ wa̍ lo̍ŋ nda̍ ā pūm chē nyɛ̄ chūa̍a̍ ho̍ō to̍sā wo̍, mi̍ sūɛ̍i̍ nɛ̄ī nda̍. Ma̍ 
dīmu̍la᷅ŋ nda̍ pi̍la̍ tɛ̄ɛ̄ŋ āā, “Nu̍a̍ wɔ̍ Si̍ɛ̍ndīi̍ma̍ tɛ̄ɛ̄mbāā. 

5Wānā ndu̍ o̍o̍ pi̍sī si̍ɛ̍ndīi̍ya̍ŋ ma᷅ŋ a̍ nyɛ̄ sɔ̄lāā bānā ba̍na̍ mī wānā ndu̍ o̍o̍ ke̍ 
wānāā tāmbɛ̍i̍ya̍ ka̍ni̍ŋ mu̍ŋ.” Ma̍ pɛ̄ɛ̄sā chūa̍a̍ ho̍ō ta̍u̍. 

6O̍ ko̍ŋ kɔ̍ɔ̍lī, mi̍ Chi̍i̍sū di̍mūl nda̍ āā, “Lā pa̍lā chūa̍a̍ ho̍ō le̍. Le̍ yɛ̄ɛ̍nɛ̍ nya̍ chō yɛ̄ 
ndu̍ pɛ̄ɛ̄sa̍? Sūɛ̍i̍ kɛ̍ndɛ̄ī bɛ̄ndūe̍i̍ pi̍la̍ o̍ to̍sa̍ a̍ ya̍ ni̍. 

7Wānāā tāmbɛ̍i̍ya̍ nda̍ nda̍ chō nya̍ tɛ̄ɛ̄ŋ lɔ̍ɔ̍ lɔ̍ɔ̍. Lā nɔ̄lā mī lā māla̍ nda̍ te̍le̍ŋ o̍ 
te̍le̍ŋ nya̍ hɛ̄na̍ŋ. Kɛ̍ ya̍ ya̍, I̍ ve᷅ ni̍ŋ nya̍ tɛ̄ɛ̄ŋ lɔ̍ɔ̍ lɔ̍ɔ̍ le̍. 

8Chūa̍a̍ ho̍ō tōsa̍ nyɛ̄ o̍ ti̍u̍ ba̍ le̍ tōsāa̍ wo̍. Ō tāla̍ si̍ɛ̍ndīi̍ya̍ŋ dīāllūŋ nu᷄ŋ chōo̍ le̍ 
mī ŋ̄ wa̍ ŋ̄ bɛ̄ɛ̄ndīāā pɔ̄ɔ̄ le̍ chɔ̄ɔ̍. 

9Ndu̍yɛ̍, lā sīna̍ pɛ̍ŋgu̍ māā bā o̍ bā fe̍e̍ Yōōŋgū Kɛ̄ndɛ̍ Mɛ̄lɛ̄ka̍a̍ ō dīmi̍ŋ o̍ 
chi̍e̍ēŋndo̍ ni᷄ŋ pɛ̍, wāŋnda̍ chō dīmī a̍ nyɛ̄ chūa̍a̍ ho̍ō tōsa̍ wo̍ o̍kɔ̄ɔ̄ le̍ lōōnɔ᷄ŋndo̍ 
a̍ ndu̍.” 

Chu̍dā bii̍̄ nyɛ ̄sɔl̄āa̍ le̍ Chii̍s̍ū pīsīo̍o̍ 
(Māa̍ti̍u̍ 26:14-16; Lu̍kū 22:3-6) 

10O̍ pāa̍le̍ pi᷅lɛ̍ lē lēŋ chōo̍ kpe̍, mi̍ Chi̍i̍sū bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ō pīlɔ̍ɔ̄ 
dīōla̍ŋ āā, Chu̍dā Īsīka̍a̍līɔ̄ɔ̄, mbo̍ kūā nāa̍ wānāā bɛ̄ndūāā sōlīāā lāsa̍lāa̍ chūā, le̍ 
Chi̍i̍sū pīsīo̍o̍ nda̍ o̍ bā. 

11Mɛ̄ɛ̍ nda̍ tūēī sūɛ̍i̍ he̍ī, ma̍ nāŋ kɔ̄l ta̍u̍. Ma̍ chūēl ndu̍ būŋgɛ̄i̍ le̍ ndu̍ nyɛ̄ sɔ̄lāa̍ 
kīo̍o̍. Le̍la̍ŋ, mbo̍ kāndū nɛ̄īla̍ŋ nūūvīa̍a̍ le̍ Chi̍i̍sū mālɔ̄ɔ̍ nda̍ o̍ bā. 

Chii̍s̍ū nda̍ bu̍ɛi̍y̍āā ndūa̍a̍ ā dē nyɛ ̄dīāā lōōna᷄ŋndo̍ a̍ hīōūwɔɔ̄ ̍chōo̍ o̍kɔɔ̄ ̄
(Māa̍ti̍u̍ 26:17-25; Lu̍kū 22:7-14, 21-23; Chɔ᷄ŋ 13:21-30) 

12Pāa̍le̍ pi᷅lɛ̍, mi̍ Chi̍i̍sū bu̍ɛ̍i̍yāa̍ ndūa̍a̍ hūŋ nāa̍ ndu̍ chu̍a̍ a̍ nyūnāa̍. Ma̍ nyūnā 
ndu̍ āā, “Kūɛ̍ɛ̍nɛ̍ ŋ̄ hɛ̄na̍ŋ yɛ̍ mī ŋ̄ kūɛ̄ mī ŋ̄ kɔ̍ bɛ̍ɛ̍ndīāā le̍ mā dē nyɛ̄ dīāā bɔ̄ŋa᷅ŋ 
lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄?” Ndu̍yɛ̍ pāa̍le̍ tāse̍le̍ wāŋnda̍ dīā be̍e̍dīi̍ nda̍ 
do̍ū yi̍i̍sīi̍ le̍ wo̍ le̍ wa̍ le̍ŋ ni̍. O̍ pāa̍le̍ŋ nde̍ŋ chōo̍ nda̍ a̍a̍ di̍ī sa̍a̍ le̍ bɔ̄ŋa᷅ŋ 
lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ ni̍. 

13Mi̍ Chi̍i̍sū vi̍ām bu̍ɛ̍i̍yāā ndūa̍a̍ ā ŋīɔ̍ɔ̍ŋ. Mbo̍ dīmūl nda̍ āā, “Lā kɔ̍ chi̍e̍e̍. Lā chō 
kēī bɔ̄ŋa᷅ŋ a̍ pōo̍ a̍ mɛ̄ŋnda̍ŋ ndu̍ o̍ lēbōl o̍ kpɛ̍ɛ̍nɛ̍i̍ ni᷄ŋ. Lā to᷄l ndu̍ kɔ̄ɔ̄lī. 

14Lā kūɛ̄ pɛ̍, lā dīmu̍l wa᷅na̍ chīɛ̄īyo̍ nāa̍ o̍ cho̍ lūɛ̄īyɔ̄ɔ̄ wa̍ āā, ‘Ti̍chā di̍mī māā na̍a̍ 
ŋ̄ nyūna̍ nu̍m āā, Kūɛ̍ɛ̍nɛ̍ chīɛ̄ī ndɔ̍ īsūmīāllo̍ chō yɛ̄, nāa̍ o̍ cho̍ nyɛ̄ dīāā 
lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ wo̍ di̍o̍ nda̍ bu̍ɛ̍i̍yāā ndūa̍a̍ wa̍?’ 

15Ō chō nya̍ chīɛ̄ī fɛ̄kɛ̄īyo̍ chɔ̄m o̍ chīɛ̄ī chōo̍ cho̍o̍ wo̍. Ndu̍yɛ̍, chīɛ̄īyo̍ ho̍ō nɔ̄ nyɛ̄ 
o̍ nyɛ̄ fe̍e̍ nɔ̍ le̍ wāa̍ lēni᷄ŋ. Lā bɛ̄ɛ̄ndi̍a̍a̍ nyɛ̍ dīa̍a̍ lo̍ŋ le̍ na̍a̍.” 

16Mi̍ bu̍ɛ̍īya̍ māl ma̍ kūā chi̍e̍e̍. Mɛ̄ɛ̍ nda̍ kūɛ̄, ma̍ kōmāl nyɛ̄ o̍ nyɛ̄ fe̍e̍ mɛ̄ɛ̍ Chi̍i̍sū 
di̍mu̍l nda̍ yɛ̍. Ma̍ tōōsīāā nyɛ̄ dīāā wāŋnda̍ dīā le̍ lo̍o̍nɔ᷄ŋndo̍ a̍ hīōūwɔ̄ɔ̍ chōo̍ 
o̍kɔ̄ɔ̄ wo̍ lo̍ŋ. 

17Mɛ̄ɛ̍ nyūmnda̍ŋ mā tōl, mi̍ Chi̍i̍sū hu᷅ŋ a̍ bu̍ɛ̍i̍yāā ndūāā ŋ̍wa᷅ŋ tɔ̍ a̍ wānāā ŋīɔ̍ɔ̍ŋ 
nda̍. 

18Mɛ̄ɛ̍ nda̍ wa̍ īchāli̍ lo̍ŋ nyɛ̄ dīa̍a̍ ho̍ō dīo̍o̍, mi̍ Chi̍i̍sū di̍mūl nda̍ āā, “Mī di̍mu̍l 
nya̍ kpe̍nde̍ke̍le̍, wānā pi᷅lɛ̍ chō nya̍ tɛ̄ɛ̄ŋ ō chō ya̍ hūnɔ̄ɔ̄ pīsī. Na̍a̍ wānā ko̍ŋ ŋ̍ 
cho̍ nyɛ̄ dīa̍a̍ dīo̍o̍ ni̍.” 

19Mi̍ mɔ̍nɛ̍i̍ bīī bu̍ɛ̍īyāā ndūa̍a̍ ta̍u̍. Ma̍ kāndū dīmīo̍o̍ ā pīlɛ̍ŋ pi̍lɛ̍ŋnda̍ āā, “Ya̍ ni̍? 
Ō cho̍ ya̍ le̍.” 

20Mi̍ Chi̍i̍sū di̍mūl nda̍ āā, “Nya̍ bu̍ɛ̍i̍yāā nīāā ŋ̍wa᷅ŋ tɔ̍ a̍ wānāā ŋīɔ̍ɔ̍ŋ nda̍, wānā 
pi᷅lɛ̍ chō nya̍ tɛ̄ɛ̄ŋ ndu̍, wāna̍ na̍a̍ ŋ̄ chō bēe̍dīi̍yo̍ yīŋɔ̄ɔ̍ o̍ hɛ̄ŋgɛ̍i̍ pi᷅lɔ̍ɔ̍ ni᷄ŋ na̍a̍ ndu̍ 
wo̍. 

21Ndu̍yɛ̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ nɔ̄ le̍ pīɔ̍mndo̍ sɔ̄lāa̍ mɛ̄ɛ̍ i̍ di̍mi̍ŋ 
o̍ Yāu̍ Mɛ̄lɛ̄ka̍a̍ ni᷄ŋ māā ō chō wu̍ yɛ̍. Kɛ̍, wāna̍ cho̍ ndu̍ pīsī wo̍ nyɛ̄ pālāa̍ wā ni̍ŋ 
bɔ̍ɔ̍ le̍ ndu̍. Ndu̍ o̍o̍ na᷅ŋ bɛ̍ɛ̍ māā nda̍ a̍a̍ vi̍a̍lū bɛ̍ɛ̍ wa̍nā ko̍ŋ kpo̍so̍ŋ te̍.” 

Mɛɛ̄ ̍nyɛ ̄dīāā wānāā lāāla᷄ŋnda̍ kāndu̍ŋ yɛ ̍
(Māa̍ti̍u̍ 26:26-30; Lu̍kū 22:14-20; Kɔ̄li̍ŋtīāŋ Tāso̍o̍ 11:23-25) 

22Mɛ̄ɛ̍ nda̍ wa̍ nyɛ̄ dīa̍a̍ dīo̍o̍, mi̍ Chi̍i̍sū chu̍ā bēe̍dīi̍yo̍. Mbo̍ mēl Mɛ̄lɛ̄ka̍ ba̍li̍ka̍ le̍ 
ndu̍. Mbo̍ yīmī yīmī mbo̍ kē bu̍ɛ̍i̍yāā ndūa̍a̍. Mbo̍ dīmūl nda̍ āā, “Lā bīi̍ dīāllūŋ 
nu᷄ŋ cho̍ mu᷅ŋ ni̍.” 

23O̍ ko̍ŋ kɔ̍ɔ̍lī, mbo̍ chūā tāālāa̍ mbo̍ mēl Mɛ̄lɛ̄ka̍ ba̍li̍ka̍. Mbo̍ kē nda̍. Nda̍ kpo̍u̍ 
ma̍ kōl. 

24Mbo̍ dīmūl nda̍ āā, “Kōo̍ma̍ nīa̍ŋ ma̍ cho̍ ma᷅ŋ ni̍. A̍ kōo̍ma̍ nīa̍ŋ Mɛ̄lɛ̄ka̍ yīi̍ 
kpe̍ma̍a̍ nda̍ ŋ̄wāŋndā chīe̍e̍ ni̍. Ma̍ŋ ma̍ ta̍la̍ le̍ wānāā fāŋgā fa̍ŋgā ni̍. 

25Mī di̍mu̍l nya̍, I̍ cho̍ lɛ̍ mūɛ̄īya̍ŋ ma᷅ŋ kōlɔ̄ɔ̄ le̍, ha̍a̍a̍ mbō lo̍ o̍ ko̍ŋ mbō fūūlu̍u̍ a̍ 
pāa̍le̍ ya̍ I̍ cho̍ mūɛ̄īmā sɛ̄nɛ̄īya̍ŋ kōlɔ̄ɔ̄ o̍ māsāle̍ Mɛ̄lɛ̄ka̍le̍ŋ ni᷄ŋ nde̍ŋ.” 

26O̍ ko̍ŋ kɔ̍ɔ̍lī, ma̍ sōlī chōndi̍i̍ bɔ̄ŋa᷅ŋ lōōna᷄ŋnde̍ a̍ hīōūwɔ̄ɔ̍ chōo̍ o̍kɔ̄ɔ̄. Ma̍ kūā o̍ 
Pēmbīī Yɔ̄mīī Ɔ̄li̍fīi̍ve̍ chōo̍. 

Chii̍s̍ū dim̍i ̍māā Pītɛ ̍cho̍ ndu̍ kɛɛ̄ ̄
(Māa̍ti̍u̍ 26:31-35; Lu̍kū 22:31-34; Chɔ᷄ŋ 13:36-38) 

27Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Nya̍ kpo̍u̍ lā chō ya̍ mālɔ̄ɔ̄ mī lā nyāānu̍ŋ. 
Kāni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, ‘I̍ cho̍ wāna̍ cho̍ sāa̍ māndāa̍ wo̍ dīyɔ̄ɔ̄. O̍ ko̍ŋ 
kɔ̍ɔ̍lī, mī sāa̍ sāŋnu̍ŋ.’ 

28Kɛ̍, tē I̍ mi̍i̍ŋgu̍ yōōmū pɛ̍, I̍ cho̍ la̍kɔ̍ nya̍ lāchī Kāli̍lī.” 

29Mi̍ Pītɛ̍ di̍mūl ndu̍ āā, “Ā yɔ᷄ŋ bɛ̍ɛ̍ mī bu̍ɛ̍īya̍ ā tūa̍a̍ kpo̍u̍ mā ma᷄l nu̍m, mā 
nyāānu̍ŋ, kɛ̍ ya̍ ya̍, I̍ me᷅l nu̍m te̍.” 

30Mi̍ Chi̍i̍sū di̍mūl ndu̍ āā, “Mī di̍mu̍l nu̍m, lɔ̍ɔ̍pa̍ sɔ̄ɔ̍ kōōwā le̍ di̍i̍ŋ si̍ɔ̍dīi̍, ā chō 
vīīnɔ᷄ŋ le̍ ya̍a̍ māā a̍ si̍nā ya̍ le̍.” 

31Mi̍ Pītɛ̍ di̍mī a̍ dīāllūŋ kālā kpe̍e̍kpe̍i̍ āā, “Ŋ̄ wū ma̍wu̍a̍ā na̍a̍ nūm, kɛ̍ I̍ vi̍i̍nūŋ 
māā I̍ si̍nā nu̍m te̍ le̍.” Bu̍ɛ̍īya̍ a̍ pīli̍a̍a̍ kpo̍u̍ nda̍ bɛ̍ɛ̍ mɛ̄ɛ̍ Pītɛ̍ di̍mi̍ yɛ̍, le̍nde̍ ko̍ni̍ 
nda̍ dīmi̍ ni̍. 

Chii̍s̍ū piɛ̍i̍ ̍Mɛl̄ɛk̄a̍ Kɛs̄ɛm̍a̍nī 
(Māa̍ti̍u̍ 26:36-46; Lu̍kū 22:39-46) 

32O̍ ko̍ŋ kɔ̍ɔ̍lī ma̍ kūā Kɛ̄sɛ̍ma̍nī. Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Lā cha᷄l 
na̍nu᷄ŋ, Ī cho̍ lākɔ̄ mī I̍ kɔ̍ pi̍ɛ̍ī Mɛ̄lɛ̄ka̍.” 

33Mbo̍ chūā Pītɛ̍, a̍ Chēmi̍si̍, a̍ Chɔ᷄ŋ mbo̍ kūā a̍ nda̍ kɔ̍ɔ̍lī. Mi̍ mɔ̍nɛ̍i̍ pīā o̍ kɔ̄l ndɔ̄ɔ̍ 
ni᷄ŋ ta̍u̍. Mi̍ kɔ̄l ndɔ̄ɔ̍ tāmbū ta̍u̍. 

34Mbo̍ lō o̍ ko̍ŋ mbo̍ dīmūl nda̍ āā, “Mɔ̍nɛ̍i̍ cho̍ o̍ kɔ̄l nūu̍ ni᷄ŋ nde̍ ī chō fāŋgā. Ī lo̍ 
ko̍ mī ī dīī ya̍. Lā lo̍ pɔ̍ɔ̍ na̍nu᷄ŋ, ndu̍yɛ̍, lā wa᷅ ā pūɛ̄ya᷄ŋ te̍.” 

35Mɛ̄ɛ̍ o̍ ku̍ɛ̄ ti᷄ŋ lāchī, mbo̍ hīnī lɛ̄ŋ sa̍na̍a̍. Mbo̍ pīɛ̄ī Mɛ̄lɛ̄ka̍ māā tē ī yɔ̄nūŋ pɛ̍ 
māā te̍le̍ŋndo̍ ho̍ō ō hīo̍u̍ ndu̍ chōo̍. 

36Mbo̍ pīɛ̄ī āā, “Kɛ̄kɛ̍, Fi̍nyā nūu̍, ā nɔ̄lā mā to̍sa̍ nyɛ̄ o̍ nyɛ̄ fe̍e̍. Fa̍ŋa̍ ya̍ tāāla̍ 
īmɔ̍nɔ̍ɔ̍ ho̍ō kūēē. Kɛ̍ ndu̍yɛ̍, nyɛ̄ ŋ̄ hɛ̄na̍ŋ ndo̍, ndu̍ ŋ̄ tōsa̍ ni̍, ō cho̍ nyɛ᷅ ya̍ I̍ hɛ̍nāŋ 
ndo̍ le̍.” 

37Mbo̍ mīīŋgū nāa̍ bu̍ɛ̍i̍yāā ndūa̍a̍ chūā. Mīīŋgōo̍, mbo̍ kōmāl nda̍ o̍ mālɔ̄. Mbo̍ 
nyūnā Pītɛ̍ āā, “Sa̍i̍mɔ̄ŋ, o̍ lūa̍a̍ŋ ŋ̄ chō ni̍? Vɛ᷅ lā nɔ̍lā mī lā wa̍ lāhɔ̄l, ndu̍yɛ̍ mī lā 
wa̍ ā bɛ̄ɛ̄ndīa̍ŋ a̍ ya̍ la̍tu̍lu̍ le̍ ha̍vɛ̄i̍yo̍ ō pīlɛ̍ bɛ̍ɛ̍ le̍? 

38Lā wa᷅ ā pūɛ̄ya᷄ŋ te̍. Ndu̍yɛ̍, lā pīɛ̍i̍ Mɛ̍lɛ̄ka̍ māā tē nyi̍nā wɔ̄ɔ̍ŋndo̍ tɔ̄ɔ̄nda̍ŋ nya̍ 
pɛ̍ māā lā to̍sā yɔ᷅ŋ wɔ̄ɔ̍ŋ te̍. Lā chō ā chɛ̄lāā le̍ he̍ī tōsāa̍ o̍ kɔ̄lta̍ŋ ni᷄ŋ. Kɛ̍, dīāllo̍ŋ 
mu̍ŋ cho̍ nya̍ ŋ̄ vīlɛ̍i̍ pɛ̍.” 

39Mi̍ Chi̍i̍sū ku̍ā vɛ̄lɛ̄ mbo̍ pīɛ̄ī mɛ̄ɛ̍ o̍ pi̍ɛ̍i̍ o̍ tāse̍la̍ ndɔ̄ɔ̍ yɛ̍. 

40Mbo̍ mīīŋgū vɛ̄lɛ̄. Mbo̍ kōmāl nda̍ vɛ̄lɛ̄ o̍ lūa̍a̍ŋ. Le̍ hɔ̄lta̍ŋ kūmbīo̍o̍ bɛ̍ɛ̍, ō wa̍ 
nda̍ o̍ bā ō kālā. Ndu̍yɛ̍, nda̍ a̍a̍ si̍nā nyɛ᷅ nda̍ a̍a̍ di̍mūl ndu̍ le̍. 

41Mɛ̄ɛ̍ o̍ mi̍i̍ŋgu̍ o̍ yāa̍ ndɔ̄ɔ̍, mbo̍ nyūnā nda̍ āā, “Lā chō wɔ̄ lūa̍a̍ŋ? Lā chō wɔ̄ 
pɛ̄ŋgīo̍o̍ kɛ᷅? Ō chō tūu̍le̍ŋ. Bōōnde̍i̍ fūūlu̍u̍ ni᷅ŋ. Lā tōfa̍ wɔ̍. Bōōnde̍i̍ ī fūūlu̍u̍ le̍ 
mā ma᷄l wāna̍ nda̍ vēēlū āā Po̍ Wānā Pɔ̍nɔ̍ɔ̍ wo̍ wānāā yɔ̄ŋ wɔ̄ɔ̍ŋnda̍ o̍ bā. 

42Lā chɔ᷄ŋ ŋ̄ kɔ̄nu᷅ŋ. Ā chē wāna̍ cho̍ ya̍ pīsīo̍o̍ wo̍ hūnɔ̄ɔ̍.” 

A̍ mɛɛ̄ ̍nda̍ bīī Chii̍s̍ū yɛ ̍o̍kɔɔ̄̄ 
(Māa̍ti̍u̍ 26:47-56; Lu̍kū 22:47-53; Chɔ᷄ŋ 18:3-12) 

43Chi̍i̍sū lo̍ sūɛ̍i̍ mi̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ō pīlɔ̍ɔ̍, ndu̍ yɔ̍nūŋ māā Chu̍dā 
ni̍, mbo̍ hūŋ chɔ̍ chɔ̍ a̍ fāŋgāa̍ kɔ̄ɔ̄lī. Mɔ̄ɔ̍ŋ wa̍ nda̍ o̍ lābā a̍ yɔ̄mīī bīŋgīe̍i̍. Ndu̍yɛ̍, 
wānāā bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ 
lāŋgba̍ā kālāā Chu̍ūwa̍, nda̍ ve᷅m nda̍ ni̍. 

44Mi̍ wāna̍ wa̍ Chi̍i̍sū pīsīo̍o̍ wo̍ chɔ̄m nda̍ tāāmāsi̍o̍o̍ āā, “Tē ŋ̄ kūɛ̄ pɛ̍, wāna̍ ya̍ I̍ 
cho̍ kɔ̄ma᷄ŋ mī sɔ̍sa̍ ndu̍ kūu̍wo̍ wo̍, mɛ̄ɛ̍ ndu̍ ni̍. Lā bīi̍ ndu̍ mī lā kūɛ̄ a̍ ndu̍. Lā 
ma᷅l ndu̍ le̍.” 

45Mɛ̄ɛ̍ Chu̍dā hi᷅ŋ, mbo̍ kūā sa̍kpō nāa̍ Chi̍i̍sū chu̍a̍. Mbo̍ yīl ndu̍ āā, “Māsānɔ̄ɔ̍, 
i̍sɛ̄.” Mbo̍ kɔ̄ma᷄ŋ ndu̍ mbo̍ sɔ̄sā ndu̍ kūu̍wo̍. 

46Ma̍ bīī Chi̍i̍sū. Ma̍ sāā ndu̍ mɔ̍ndɔ̍ mɔ̍ndɔ̍ bɛ̍ndū. 

47Kɛ̍, mi̍ pūa̍a̍ wa̍ īkɛ̄i̍ ya̍ ō pīlɔ̍ɔ̄ nāŋ mūɛ̄ī ndūɛ̍i̍ o̍ bōo̍ ni᷄ŋ ya̍ū. Mbo̍ lɔ̄wā chɛ̄ 
māsa̍ wānāā sōlīāā lāsa̍lāa̍. Mbo̍ kīālū ndu̍ nīle̍ŋ kpa̍li̍. 

48Mi̍ Chi̍i̍sū nyu̍nā nda̍ āā, “Lā vɛ᷅ hūnɔ̄ɔ̍ a̍ mɔ̄ɔ̍ŋ a̍ yɔ̄mīī bīŋgīe̍i̍ le̍ ya̍ bīyɔ̄ɔ̍ mɛ̄ɛ̍ 
nda̍ yɔ̄ŋ ko̍ āā vīīnɔ̄ɔ̍ ya̍ I̍ cho̍ ni̍? 

49Lēpāla̍ o̍ lēpāla̍ I̍ cho̍ cha᷄lle̍ o̍ chīɛ̍i̍ Mɛ̄lɛ̄ka̍a̍ mī I̍ pɛ̍ɛ̍kū wa᷅ŋnda̍. Lā bīi̍ ya̍ pɛ̄ŋgu̍ 
ko̍ŋ te̍. Kɛ̍, he̍ī yɔ̄nu̍ŋ le̍ mī nyɛ̄ Yāu̍ Mɛ̄lɛ̄ka̍a̍ dīmi̍ wo̍ yɔ̄nu̍ŋ mɛ̄ɛ̍ ī di̍mi̍ŋ yɛ̍.” 

50O̍ ko̍ŋ kɔ̍ɔ̍lī, mi̍ bu̍ɛ̍i̍yāā ndūa̍a̍ kpo̍u̍ a̍ ma᷅l ndu̍ ma̍ nyāānu᷄ŋ. 

51Mi̍ po̍ chu̍a̍ pīāāndū pīlɛ̍ tūāl Chi̍i̍sū kɔ̄ɔ̄lī. Dōmā hu̍mbōo̍ ko̍ni̍ wa̍ ndu̍ lēkɔ̄ɔ̍ ni̍. 
Ma̍ bīī ndu̍. 

52Bīyɔ̄ɔ̍ ndu̍, mbo̍ hīālu᷄ŋ nda̍. Mbo̍ mɛ̄ī do᷅māa̍ nda̍ o̍ bā. Mbo̍ nyāānu᷄ŋ fo̍ndō. 

Ā kūɛ ̄a̍ Chii̍s̍ū nāa̍ lāŋgba̍ā kālāa̍ kia̍̍lū ya᷅ma̍ŋnda̍ chu̍a̍ 
(Māa̍ti̍u̍ 26:57-68; Lu̍kū 22:54-55, 63-71; Chɔ᷄ŋ 18:13-14, 19-24) 

53Ma̍ kūā a̍ Chi̍i̍sū nāa̍ māsa̍ wānāā sōlīāā lāsa̍lāa̍ chūā. Mi̍ wānāā bɛ̄ndūāā sōlīāā 
lāsa̍lāa̍, a̍ lāŋgba̍ā kālla̍, a̍ wānāa̍ pɛ̍ɛ̍ku̍ wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā 
chūūŋgi̍āŋ na̍a̍ pi᷅lɛ̍. 

54Kɔ̄lā nda̍ wa̍ a̍ Chi̍i̍sū la̍ŋ, mi̍ Pītɛ̍ tu̍āl ndu̍ kɔ̄ɔ̄lī, kɛ̍ mbo̍ lōnu᷄ŋ ti᷄ŋ kɔ̄ɔ̄lī. Ō lo̍ 
ndu̍ kɔ̄la̍ŋ kɔ̄ɔ̄lī, ma̍ fūūlūū o̍ bɛ̍ɛ̄ chīɛ̍i̍ Mɛ̄lɛ̄ka̍a̍. Lo̍ŋ o̍ wa̍ īchāli̍ ni̍ nda̍ so̍vɛ̄i̍ya̍. 
Mbo̍ wā hāŋgɔ̄ɔ̍ o̍ yīŋnde̍ŋ īkɛ̄i̍ nda̍ nda̍ā. 

55Mi̍ wānāā bɛ̄ndūāā sōlīāā lāsa̍lāa̍, a̍ lāŋgba̍ā kālāa̍ ki̍a̍lū ya᷅ma̍ŋ nda̍ kpo̍u̍, a̍ 
sa̍āŋ nɛ̍īla̍ŋ nūūvīa̍a̍ le̍ Chi̍i̍sū sūɛ̍i̍ lāchōōvɛ̄i̍ hōlɔ̄ɔ̍ le̍ hāli̍ kpe̍ŋ mā dīī ndu̍. Kɛ̍, 
se̍ī bɛ̍ɛ̍ ā sɔ̄la̍ le̍. 

56Mi̍ wānāā ka̍ ka̍ a̍ nyi̍i̍ndūū Chi̍i̍sū chōōla̍ŋ chōo̍. Kɛ̍, se̍īlē nda̍ tɛ̍ndā le̍ŋ lē ve̍ 
nyɛ̍ pīlɛ̍ le̍. 

57Mi̍ se̍īya̍ ā pūm ā tɛ̄ndāl ndu̍ se̍īlē lāka̍fāle̍ŋ. 

58Ma̍ dīmī āā, “Ŋ̄ tūēī ndu̍ o̍ sōndō mbo̍ dīmī āā, ‘I̍ cho̍ chīɛ̍i̍ Mɛ̄lɛ̄ka̍a̍ ō wāŋndā 
chīe̍e̍ya̍ ta̍ŋgu̍l lo̍ tɛ̄ɛ̄mbūū, mī I̍ ta̍ŋgu̍l ō chēle̍ŋ ō wāna̍ chi̍e̍e̍ te̍ŋgūl ni̍ŋ te̍ wo̍ o̍ 
pālɛ̍i̍ ya̍a̍ bɛ̍ŋgu̍.’ ” 

59Kɛ̍ o̍ he̍ī ni᷄ŋ bɛ̍ɛ̍, dīōmndā ndāla̍ŋ lā ve̍ nyɛ᷅ pīlɛ̍ le̍. 

60Mi̍ māsa̍ wānāā sōlīāā lāsa̍lāa̍ sīm nda̍ tɛ̄ɛ̄ŋ mbo̍ nyūnā Chi̍i̍sū āā, “A̍ nɔ̍ di̍ōm 
o̍ dīōm o̍ sōndō le̍? Yɛ̄ɛ̍nɛ̍ cho̍ yɛ̄ nu̍m o̍ sōndō a̍ sɔ̄ɔ̍ŋ nda̍ chɔ᷄m mu᷅ŋ nu̍m chōo̍ 
wo̍ŋ o̍kɔ̄ɔ̄?” 

61Kɛ̍, mi̍ Chi̍i̍sū me̍i̍nu᷄ŋ do̍ŋ. Ō sūu̍ le̍. Mi̍ māsa̍ wānāā sōlīāā lāsa̍lāa̍ lō lo̍ŋ mbo̍ 
nyūnā vɛ̄lɛ̄ Chi̍i̍sū āā, “Nu᷄m cho̍ Ki̍li̍tī ni̍, Mɛ̄lɛ̄ka̍ na̍a̍ ŋ̄ sāŋgālā wo̍ Po̍ ndɔ̄ɔ̍?” 

62Mi̍ Chi̍i̍sū mu̍lī āā, “M̍m̄, ya̍ cho̍ ndu̍ ni̍. Ndu̍yɛ̍, lā chō wāna̍ nda̍ vēēlū āā, Po̍ 
Wānā Pɔ̍nɔ̍ɔ̍ wo̍ chɔ̄ īchāli̍ o̍ fo̍ndāŋ lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍ nɔ̍ kpāāyāa̍ wo̍ 
chōo̍. Ndu̍yɛ̍ o̍ ko̍ŋ kɔ̍ɔ̍lī, lā chā ni̍ŋ ndu̍ hūnɔ̄ɔ̍ o̍ ha̍la̍a̍ ni᷄ŋ cho̍o̍ cho̍o̍.” 

63Mɛ̄ɛ̍ Chi̍i̍sū di̍mi̍ dɔ̍ɔ̍ dīōmnda̍ŋ nda᷅ŋ, mi̍ māsa̍ wānāā sōlīāā lāsa̍lāa̍ sɛ̄ɛ̄sīa̍ŋ 
nyɛ᷅la̍ŋ ndu̍ lēkɔ̄ɔ̍. Mbo̍ dīmī āā, “Se̍īyāā māā vɛ̄ɛ̍nɛ̍ na̍a̍ ŋ̄ yēēma̍ yɛ̍ vɛ̄lɛ̄? 

64Nya̍ pi̍la̍ lā tūēī ni᷅ŋ mɛ̄ɛ̍ o̍ tɛ̍ɛ̍mbu̍u̍ dīōla̍ Mɛ̄lɛ̄ka̍la̍ŋ yɛ̍. Ɔ̍ɔ̄ yāmɛ̍i̍ cho̍ nya̍ o̍ 
sōndō ve̍?” Nda̍ kpo̍u̍ ma̍ pɛ̄ɛ̄sā ndu̍. Ma̍ kɛ̄ɛ̄sīāā māā dīyɔ̄ɔ̍ o̍ nɔ̍ ni̍ mbō sɔ̄la̍. 

65Mi̍ ā pūm ā tūfū ndu̍ lɔ̄lūa̍ŋ chōo̍. Ma̍ yīī ndu̍ kōlāa̍ o̍ hɔ̄l ma̍ lūāā ndu̍. Ma̍ dīmūl 
ndu̍ āā, “Chɔ̍m ndɔ̍ na̍a̍ wāna̍ lɔ̍ɔ̄ nu̍m ndo̍.” Mi̍ so̍vɛ̄i̍ya̍ bīī ndu̍ ma̍ lūāā ndu̍ ta̍u̍. 

Pītɛ ̍vii̍n̍u̍ŋ māā ō sin̍ā Chii̍s̍ū le̍ 
(Māa̍ti̍u̍ 26:69-75; Lu̍kū 22:56-62; Chɔ᷄ŋ 18:15-18, 25-27) 

66Mɛ̄ɛ̍ Pītɛ̍ wa̍ o̍ bɛ̍ɛ̄, mi̍ māsa̍ wānāā sōlīāā lāsa̍lāa̍ bu̍ɛ̍ī ndɔ̄ lāāndū pīlɛ̍ hūŋ. 

67Mbo̍ chā Pītɛ̍ hāŋgɔ̄ɔ̍. Mbo̍ nūā ndu̍. Mbo̍ dīmī āā, “Nūm bɛ̍ɛ̍ a̍ wa̍ po̍ chɛ̍ŋ 
Na̍a̍sālūɛ̄ī chi̍e̍e̍ wo̍ kɔ̄ɔ̄lī, Chi̍i̍sū ko̍ŋ.” 

68Kɛ̍, mi̍ Pītɛ̍ vi̍i̍nu᷄ŋ. Mbo̍ dīmī āā, “I̍ si̍nā le̍. I̍ si̍nā nyɛ᷅ ŋ̄ chō dīmīo̍o̍ wo̍ pɛ̄ŋgu̍ 
le̍.” Mbo̍ fūla᷄ŋ o̍ nɛ̄ī. 

69Mi̍ chūā bu̍ɛ̍īyo̍ chā ndu̍ lo̍ŋ. Mbo̍ chɔ̄ɔ̄lū wānāā chēle̍ŋ a̍ wa̍ īsīsi̍ lo̍ŋ nda̍ dīmūl 
āā, “Pōo̍ ho̍ō wa̍a̍ cho̍ ka̍ŋ ni̍.” 

70Kɛ̍, mi̍ Pītɛ̍ vīīnu᷄ŋ vɛ̍lɛ̄. Vīōūwɔ̄ɔ̍ vɛ̍lɛ̄ kpɛ̍ɛ̍, mi̍ wānāa̍ wa̍ īsīsi̍ lo̍ŋ nda̍ dīmūl 
Pītɛ̍ āā, “Nūm bɛ̍ɛ̍ bu̍ɛ̍ī ndɔ̄ɔ̍ kpe̍e̍kpe̍i̍ ŋ̄ chō ni̍, fo̍ndōle̍ o̍ lɛ̄ŋndē Kāli̍līle̍ŋ ni᷄ŋ ŋ̄ 
fūla̍ ni̍.” 

71Ō ko̍ŋ, mi̍ Pītɛ̍ ka̍ndū mēna᷄ŋndo̍. Mbo̍ dīmī āā, “Mɛ̄lɛ̄ka̍ tūsi̍ ya̍ nyɛ̄ pālāa̍ chōo̍, 
tē ō cho̍ to᷅nya̍a̍ le̍ ya̍ cho̍ dīmīo̍o̍ le̍. I̍ si̍nā po̍ ŋ̄ chō dīmīo̍o̍ wo̍ le̍.” 

72Dīmīo̍o̍ dɔ̍ɔ̍ le̍nde̍, mi̍ sɔ̄ɔ̍ kōōwā dīi̍ŋ ndɔ̄ɔ̍. Mi̍ Pītɛ̍ lo̍o̍nu᷄ŋ nyɛ᷅ Chi̍i̍sū di̍mu̍l 
ndu̍ wo̍ āā, “Lɔ̍ɔ̍ pa̍ mī sɔ̄ɔ̍ kōōwā dīi̍ŋ ndɔ̄ɔ̍, ā chō dīmī lēyāa̍ māā a̍ si̍nā ya̍ le̍.” 
Mi̍ Pītɛ̍ kāndū cha᷄ŋndo̍. 

Ma̍kī 15 

Ā kūɛ ̄a̍ Chii̍s̍ū nāa̍ Māsāa̍ Pa̍il̍ē chu̍a̍ 
(Māa̍ti̍u̍ 27:1-2, 11-14; Lu̍kū 23:1-5; Chɔ᷄ŋ 18:28-38) 

1Ī dīi̍yo̍ pu̍u̍ŋ, mi̍ wānāā bɛ̄ndūāā sōlīāā lāsa̍lāa̍, a̍ lāŋgba̍ā kālla̍, a̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ wānāa̍ ki̍a̍lū ya᷅ma̍ŋnda̍ kpo̍u̍, a̍ kɛ̍ɛ̍sīāā a̍ ndi̍ 
o̍kɔ̄ɔ̄ hɔ̄lāā tūlu̍. O̍ ko̍ŋ kɔ̍ɔ̍lī ma̍ yīī Chi̍i̍sū po᷅ŋ ma̍ kūā a̍ ndu̍. Ma̍ yɔ̄ŋgū ndu̍ nāa̍ 
Māsāa̍ Pa̍i̍le̍ chu̍ā. 

2Mi̍ Pa̍i̍lē nyu̍nā ndu̍ āā, “Nu᷄m cho̍ māsa̍ Chu̍ūwa̍ ni̍?” Mi̍ Chi̍i̍sū mu̍lūl ndu̍ āā, 
“Nyɛ̄ ŋ̄ dīmi̍ wo̍ chō tōnya̍.” 

3Mi̍ wānāā bɛ̄ndūāā sōlīāā lāsa̍lāa̍ lo̍ wa̍, ā nyīīndūū ndu̍ sɔ̄ɔ̍ŋ ta̍u̍. 

4O̍ ko̍ŋ, mi̍ Pa̍i̍lē nyu̍nā ndu̍ vɛ̄lɛ̄ āā, “A̍ nɔ̍ di̍ōm mā mu̍li̍ le̍? Ā tūēī sɔ̄ɔ̍ŋ fa̍ŋgāŋ 
nda̍ chɔ᷄m nu̍m chōo̍ wo̍ŋ.” 

5Kɛ̍, Chi̍i̍sū mu̍li̍ nyɛ᷅ o̍ nyɛ̄ chēle̍ŋ te̍. Mi̍ kɔ̄ndɔ̄fi̍llo̍ bīī Pa̍i̍lē. 

Pa̍il̍ē ke̍lū yāmɛi̍ ̍māā ā dii̍ ̍Chii̍s̍ū 
(Māa̍ti̍u̍ 27:15-26; Lu̍kū 23:13-25; Chɔ᷄ŋ 18:39—19:16) 

6Ī wa̍ māā ka̍ā ndā, māā pɛ̄ŋgu̍ o̍ pɛ̄ŋgu̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ 
ndu̍ o̍o̍ fu̍u̍lu̍u̍ pɛ̍, mɛ̄ɛ̍ mī Pa̍i̍lē ndu̍ o̍o̍ ma̍l wānāa̍ cho̍ o̍ bīyɔ̄ɔ̍ ni᷄ŋ nda̍ ō pīlɛ̍ ō 
wāŋnda̍ nyu̍nā le̍ mālɔ̄ɔ̍ wo̍. 

7Bōōndi̍i̍ ke̍ŋ po̍ pi᷅lɛ̍ wa̍ mā vēēlū ndu̍ āā, Ba̍lu̍a̍bāā. Nda̍ wa̍ o̍ bīyɔ̄ɔ̍ ni᷄ŋ le̍ 
chīēīyo̍ a̍ kɔ̍mɛ̍tīi̍yo̍ ni̍. Mi̍ Ba̍lu̍a̍bāā ko̍ŋ dīī wāŋnda̍ a̍ pūm o̍ chīēī kōŋ ni᷄ŋ. 

8Mɛ̄ɛ̍ wāŋnda̍ chūūŋgi̍āŋ ku̍ndā, ma̍ kāndū Pa̍i̍lē dīmūllo̍ māā ō tōsa̍l nda̍ nyɛ̄ o̍ 
to̍sāl nda̍ pāāndū o̍ te̍le̍ŋ wa̍ā nu̍a̍ā o̍ wɔ̄sīo̍o̍ ni᷄ŋ ndo̍. 

9O̍ ko̍ŋ, mbo̍ nyūnā nda̍ āā, “Lā hɛ̄nāŋ mī I̍ me̍l nya̍ Māsā Bɛ̍ndū Chu̍ūwa̍?” 

10Kāni̍, ō sīna̍ ndi̍ cha̍la̍ŋ māā nɛ̄īyɔ᷄ŋ Chi̍i̍sōo̍ wānāā bɛ̄ndūāā sōlīāā lāsa̍lāa̍ lo̍ 
wa̍, nda̍ a̍a̍ nɔ̍ ni̍, māā le̍la̍ŋ nda̍ hīŋ a̍ ndu̍ nāa̍ ndu̍ chu̍a̍ ni̍. 

11Kɛ̍, mi̍ wānāā bɛ̄ndūāā sōlīāā lāsa̍lāa̍ lo̍ wa̍, tōsā mi̍ fāŋgāa̍ nyūnā Pa̍i̍lē le̍ 
Ba̍lu̍a̍bāā mālɔ̄ɔ̍ yɔ̄ŋi̍ o̍ ma̍l Chi̍i̍sū. 

12Mi̍ Pa̍i̍lē nyu̍nā nda̍ vɛ̄lɛ̄ āā, “Ō yɛ̄ɛ̍nɛ̍ ya̍ I̍ yɔ̍ŋ yɛ̍ a̍ po̍ nya̍ vēēlu̍ ho̍ō āā Māsā 
Bɛ̍ndū Chu̍ūwa̍ wo̍?” 

13Ma̍ dēŋī vɛ̄lɛ̄ āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

14Kɛ̍, mi̍ Pa̍i̍lē nyu̍nā nda̍ āā, “Vɛ᷅? Ō yɛ̄ɛ̍nɛ̍ o̍ yɔ̍ŋ yɛ̄?” Kɛ̍, ma̍ chɔ̄ɔ̄lū dēŋī chōo̍ 
cho̍o̍ kpe̍le̍ŋ āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

15Pa̍i̍lē ndu̍ o̍o̍ hɛ̍na̍ŋ mī ndu̍ o̍o̍ nɛ̍ŋi̍ fāŋgāa̍ kɔ̄l, le̍ sa̍bū kōŋ mbo̍ mēl nda̍ 
Ba̍lu̍a̍bāā. Mbo̍ tōsā ma̍ lūāā Chi̍i̍sū. O̍ ko̍ŋ kɔ̍ɔ̍lī mbo̍ māl ndu̍ so̍vɛ̄i̍ya̍ o̍ bā le̍ mā 
ba᷄ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍. 

Mɛɛ̄ ̍so̍vɛīy̍a̍ tōsa̍ a̍ Chii̍s̍ū yɛ ̍
(Māa̍ti̍u̍ 27:27-31; Chɔ᷄ŋ 19:2, 3) 

16Mi̍ so̍vɛ̄i̍ya̍ kūā a̍ Chi̍i̍sū o̍ chīɛ̍i̍ Māsāa̍ Pa̍i̍lē wo̍. Ma̍ vēēlū ku̍ndā so̍vɛ̄i̍ya̍ kpo̍u̍ 
na̍a̍ pi᷅lɛ̍. 

17Ma̍ chūā dōmā bɛ̍ndū sīāŋāa̍ ō pūm mā wōū ndu̍ māā dōma̍ lēmāsā. Ma̍ lūā 
yɔ̄ɔ̍ŋ fi̍ŋɔ̍ɔ̍ ma̍ wōū ndu̍ o̍ lēbōl māā mɔ̍si̍l lēmāsā. 

18Ma̍ kāndū ndu̍ yīlɔ̄ɔ̄ nu̍a̍ā wānā a̍a̍ cha᷅ āā bɛ̄ɛ̄le̍ŋ nda̍ wa̍ ndu̍ kīo̍o̍ ni̍. Ma̍ dīmī 
āā, “Māsā Bɛ̍ndū Chu̍ūwa̍, vi̍o̍u̍ na̍a̍ chōo̍ kɛ̍ndi̍a̍a̍.” 

19Ma̍ mūli᷄ŋ ma̍ lūāā ndu̍ bōlle̍ŋ a̍ yɔ̄mndo̍ mā lūāā. O̍ ko̍ŋ kɔ̍ɔ̍lī ma̍ tūfū ndu̍ 
lɔ̄lūa̍ŋ chōo̍. Ma̍ bāŋ ndu̍ wūla̍ŋ o̍ lābɛ̄ŋgu̍ ni̍ŋ. 

20Mɛ̄ɛ̍ nda̍ chīi̍, ma̍ sōlī ndu̍ dōmā bɛ̍ndū sīāŋāa̍ lēkɔ̄ɔ̍ ma̍ mīŋgī ndu̍ nyɛ̄lā ndɔ̄la̍ 
ndu̍ pi̍la̍ la̍ŋ lēkɔ̄ɔ̍. Ma̍ kūā a̍ ndu̍ le̍ ndu̍ bāŋɔ̄ɔ̍ o̍ yɔ̄m sīŋgāfīlāa̍ chōo̍. 

Ā ba᷄ŋ Chii̍s̍ū o̍ yɔm̄ sīŋgāfīlāa̍ chōo̍ 

(Māa̍ti̍u̍ 27:32-44; Lu̍kū 23:26-43; Chɔ᷄ŋ 19:17-27) 

21Mɛ̄ɛ̍ nda̍ wa̍ kɔ̄la̍ŋ le̍ ndu̍ bāŋɔ̄ɔ̍, ma̍ kōmāl po̍ pi᷅lɛ̍ dīōla̍ŋ āā Sa̍i̍mɔ̄ŋ, wānā wa̍ā 
Sāīlu̍i̍nī chi̍e̍e̍. Ndu̍ wa̍ fi̍nyāa̍ Ālɛ̄kīsa̍ndā nda̍ Lu̍fɔ̄ɔ̄ ni̍. Ndu̍ o̍o̍ chɛ̍ŋ o̍ chīɔ̍ɔ̍ŋ ni᷄ŋ 
mbo̍ wā hūnɔ̄ɔ̍ o̍ chi̍e̍e̍ bɛ̍ndōo̍ ni᷄ŋ. Kōmāllo̍ ndu̍, mi̍ so̍vɛ̄i̍ya̍ bīī ndu̍ le̍ mbō chu̍a̍ 
yɔ̄m sīŋgāfīlāa̍ Chi̍i̍sōo̍. 

22Ma̍ kūā a̍ Chi̍i̍sū o̍ fo̍ndāŋ pīlɛ̍ dīōla̍ŋ āā, Kɔ̍ɔ̍kɔ̍tā. Ko̍ŋ cho̍ ni̍, fo̍ndāŋ 
lākpōkpōo̍. 

23Lo̍ŋ nda̍ ke̍ ndu̍ mūɛ̄īmā pūm ni̍ mūūli̍āŋndo̍ ma̍ŋ a̍ nyɛ̄ pūm mā vēēlū ndu̍ āā, 
mɔ̍ɔ̄. Kɛ̍, ō ko᷄l te̍. 

24Ma̍ bāŋ ndu̍ o̍ yɔ̄m sīŋgāfīlāa̍ chōo̍. Mɛ̄ɛ̍ nda̍ ba᷄ŋ ndu̍, ma̍ pīɔ̄ūvi̍āŋ nyɛ̍lā 
ndɔ̄la̍ŋ. Ndu̍yɛ̍, ma̍ wūū kōo̍ŋ le̍ sīnāa̍ mɛ̄ɛ̍ wānā pi᷅lɛ̍ sɔ̄lā la̍ŋ yɛ̍. 

25A̍ te̍le̍ŋ yɛ̄ɛ̄ŋnde̍ŋ īdīi̍yo̍ nda̍ ba᷄ŋ ndu̍ ni̍. 

26Ma̍ pōōnyīāā dīōmnda̍ŋ āā, “Māsā Bɛ̍ndū Chu̍ūwa̍.” Ma̍ hāndū ndu̍ o̍ bōlle̍ŋ 
chōo̍ o̍ yɔ̄m sīŋgāfīlāa̍ chōo̍. 

27Ma̍ bāŋ vɛ̄lɛ̄ vīīya̍ ā ŋīɔ̍ɔ̍ŋ lātūlu̍ nda̍ Chi̍i̍sū wa̍ā. Mɛ̄ɛ̍ nda̍ ba᷄ŋ ho̍ō o̍ bā ndɔ̄ 

kɛ̄ndɔ̄ɔ̍ chōo̍, ma̍ bāŋ ō pīlɔ̍ɔ̄ o̍ bā ndɔ̄ mi̍āllo̍ chōo̍. [28Mi̍ ī yɔ̄nu᷄ŋ mɛ̄ɛ̍ dīo̍m 
Mɛ̄lɛ̄ka̍a̍ dīmi̍ yɛ̍, māā ma̍ chūā ndu̍ māā wānā wɔ̍ɔ̍ŋndo̍ ō pīlɛ̍ o̍ cho̍ ni̍.] 

29Mi̍ wānāa̍ wa̍ hīōūwɔ̄ɔ̍ o̍ nɛ̄ī ya̍ ā yīōū Chi̍i̍sū ta̍u̍ ta̍u̍. Ma̍ mām ndu̍ ma̍ dīmī āā, 
“Nūm te̍ di̍mi̍ māā ā chō chīɛ̍i̍ Mɛ̄lɛ̄ka̍a̍ pīɔ̄lɔ̄ɔ̄ mā mi̍ŋgi̍ ndu̍ tāŋgūl o̍ pālɛ̍i̍ ya̍a̍ 
bɛ̍ŋgu̍ le̍? Pīŋi̍ ni̍ko̍ nu᷅m pi̍la̍. 

30To̍l lɔ̍ nāa̍ ŋ̄ chō ka̍ŋ o̍ yɔ̄m sīŋgāfīlāa̍ chōo̍ wa̍.” 

31Mi̍ wānāā bɛ̄ndūāā sōlīāā lāsa̍lāa̍ lo̍ wa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ nda̍ mām Chi̍i̍sū. Ma̍ dīmu̍la᷅ŋ āā, “Ō nɔ̄lā mbō pīŋi̍ chāāŋnda̍, kɛ̍, ō 
nɔ̍lā mbō pīŋi̍ ndu̍ pi̍la̍ le̍. 

32Ki̍li̍ti̍, nu᷄m cho̍ Māsā Bɛ̍ndū I̍sɔ̄lūɛ̍i̍ya̍ wo̍, to̍l ni̍ko̍ o̍ yɔ̄m sīŋgāfīlāa̍ chōo̍ mī ŋ̄ 
chē. Ko̍ŋ to̍sā ni̍ mī ŋ̄ lāāla̍ŋ a̍ nūm.” Mi̍ wānāā nda̍ ba᷄ŋ lātūlu̍ nda̍ nda̍ wa̍ bɛ̍ɛ̍, 
mā yīōū ndu̍. 

A̍ mɛɛ̄ ̍Chii̍s̍ū vi ᷅yɛ ̍o̍kɔɔ̄ ̄
(Māa̍ti̍u̍ 27:45-56; Lu̍kū 23:44-49; Chɔ᷄ŋ 19:28-30) 

33Mɛ̄ɛ̍ pāa̍le̍ŋ lē si᷄m o̍ bōlle̍ŋ chōo̍ ki̍nɛ̍i̍, mi̍ nyūmnda̍ŋ mā tūāl kpi᷅ŋgbi̍ o̍ lɛ̄ŋndē 
lēŋ ni᷄ŋ kpo̍u̍. Mi̍ mā lō mā tūālāā ha̍a̍a̍ mbo̍ kūā ha̍vɛ̄i̍la̍ŋ lā yāa̍. 

34A̍ bōōndi̍i̍ pɛ̄ŋgī lāwa̍li̍ ki̍nɛ̍i̍, mi̍ Chi̍i̍sū de̍ŋī chōo̍ cho̍o̍ kpe̍le̍ŋ. Mbo̍ dīmī āā, 
“I̍la̍i̍, I̍la̍i̍, la̍ma̍ sa̍ba̍ta̍nī?” Ko̍ŋ cho̍ ni̍ āā, “Mɛ̄lɛ̄ka̍ nūu̍, Mɛ̄lɛ̄ka̍ nūu̍, vɛ᷅ ya̍ mālɔ̄ɔ̍?” 

35Mi̍ wāŋnda̍ ā pūm a̍ wa̍ lo̍ŋ nda̍ tūɛ̄ī dīōm o̍ di̍mi̍ wo̍. Ma̍ lō lo̍ŋ ma̍ dīmī āā, “Lā 
ya᷄ŋ ni᷅la̍ŋ, ō chō Īla̍a̍chā vēēlōo̍.” 

36Mi̍ wānā pi᷅lɛ̍ nyāānu᷄ŋ mbo̍ kɔ̍ ma᷅l nyɛ̄ fɔ̄fɔ̄ūwo̍ ō pūm o̍ mūɛ̄īmā wāālɛ̍i̍ma̍ 
pu̍m ni᷄ŋ. Mbo̍ yīī o̍ sīōndōōle̍ŋ mbo̍ hēēlū le̍ mbō kē Chi̍i̍sū mbō ko᷄l. Mbo̍ dīmī 

āā, “Ŋ̄ chūmnu᷅ŋ ndɔ̄ mī ŋ̄ chē tē Īla̍a̍chā hu᷅ŋ ni̍ŋ mbō tūsi̍ ndu̍ o̍ yɔ̄m sīŋgāfīlāa̍ 
chōo̍.” 

37Mi̍ Chi̍i̍sū de̍ŋī chōo̍ cho̍o̍ kpe̍le̍ŋ. O̍ ko̍ŋ kɔ̍ɔ̍lī, mbo̍ mālnu᷄ŋ kɔ̍l. 

38Mɛ̄ɛ̍ Chi̍i̍sū ma̍lnu̍ŋ kɔ̍l, mi̍ kōlā bɛ̍ndu̍ wa̍ ō lāndāā o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ 
cha᷄ŋ a̍ tɛ̄ndāa̍ mālūāŋ mbo̍ fūūlūū lɛ̄ŋ di̍. 

39Wānā bɛ̍ndū so̍vɛ̄i̍ya̍ o̍ wa̍ īsīsi̍ o̍ yɔ̄m sīŋgāfīlāa̍ hɔ̄lndɔ̄. Mɛ̄ɛ̍ o̍ tu̍e̍ī dēŋī Chi̍i̍sū 
dēŋī wo̍, mbo̍ chā mɛ̄ɛ̍ o̍ vi᷅ yɛ̍, mbo̍ dīmī āā, “Po̍ Mɛ̄lɛ̄ka̍a̍ lēkɛ̍ndɛ̍ī pōo̍ ho̍ō ō wa̍ 
ni̍.” 

40A̍ bōōndi̍i̍ ke̍ŋ wāŋ lāāndūa̍a̍ ā pūm ā wa̍ lo̍ŋ. Ā wa̍ īsīsi̍ kɔ̍ɔ̍lī kɔ̄ɔ̄lī mā tōfā. 
Wāŋ lāāndūa̍a̍ wa̍ o̍ ku̍ndā kōŋ tɛ̍ɛ̄ŋ nda̍ ā ti᷄ŋ a̍ cho̍ ha̍ā ni̍. Mēēle̍ Māŋgāli᷅ŋ, a̍ 
Sālo̍mī, a̍ Mēēle̍ o̍ ve̍lū Chēmi̍si̍ pɔ̍mbɔ̄ a̍ Chōo̍sɛ̍ wo̍. 

41Wāŋ lāāndūa̍a̍ ha̍ā nda̍ wa̍ Chi̍i̍sū kɔ̄ɔ̄lī ni̍ mī nda̍ a̍a̍ ma̍lā ndu̍ a̍ nyɛ̄ o̍ nyɛ̄ ndu̍ 
o̍o̍ ha̍ū bā lɔ̍ɔ̍ o̍ wa̍ o̍ lɛ̄ŋndē Kāli̍līle̍ŋ ni᷄ŋ ndo̍. Wāŋ lāāndūāā chēle̍ŋ a̍ hi᷅ŋ hɔ̄lāā 
tūlu̍ a̍ ndu̍ Chūlu̍sɛ̄lɛ̄m nda̍ bɛ̍ɛ̍ ā wa̍ lo̍ŋ ta̍u̍. 

Ā mɛɛ̄ ̍nda̍ chɔ ̍Chii̍s̍ū yɛ ̍
(Māa̍ti̍u̍ 27:57-61; Lu̍kū 23:50-56; Chɔ᷄ŋ 19:38-42) 

42-43O̍ pāa̍le̍ Chi̍mɛ̄i̍le̍ŋ chōo̍ sɔ̄ɔ̍ŋ mu᷅ŋ yɔ̄nu̍ŋ ni̍. Ndu̍yɛ̍, le̍ŋ le̍ wa̍ pāa̍le̍ 
bɛ̍ɛ̍ndīa̍ŋnde̍ŋ ni̍. Pāa̍le̍ŋ nde᷅ŋ lē hīāū fɛ̍lɛ̍ŋ mālāŋ pāa̍le̍ pɛ̍ŋgīāālē Chu̍ūwa̍ lē 
fūūlūū. Po̍ pi᷅lɛ̍ wa̍ dīōla̍ŋ āā Chōo̍sɛ̍ Ālīmāti̍a̍ā. Wāŋnda̍ nda̍ a̍a̍ ke᷅ ndu̍ bɛ̍ɛ̄le̍ŋ 
ta̍u̍. Ō wa̍ wāŋndo̍ ō pīlɛ̍ wānāa̍ ki̍a̍lū ya᷅ma̍ŋ ndā tɛ̄ɛ̄ŋ. Ndu̍yɛ̍, ndu̍ bɛ̍ɛ̍ ō wa̍ 
chūmndo̍ le̍ hūnɔ̄ɔ̍ Māsāle̍ Mɛ̄lɛ̄ka̍le̍ŋ. A̍ pāa̍le̍ yɔ̍ŋga᷄ŋnde̍ŋ fɛ̍ɛ̍, mi̍ Chōo̍sɛ̍ bi̍ī 
kɔ̄llo̍ mbo̍ kūā nāa̍ Pa̍i̍lē chu̍a̍ mbo̍ pīɛ̄ī ndu̍ dīāllu᷄ŋ Chi̍i̍so᷄ŋ. 

44Mi̍ kɔ̄ndɔ̄fi̍llo̍ bīī Pa̍i̍lē le̍ tūēīyɔ̄ɔ̍ māā Chi̍i̍sū vi᷅ ni᷅ŋ bɛ̍ɛ̍. Mbo̍ vīām le̍ wānā 
bɛ̍ndū so̍vɛ̄i̍ya̍. Mbo̍ nyūnā ndu̍ tē te̍le̍ŋ Chi̍i̍sū vi᷅ wō ndu̍ o̍o̍ ba̍ndu̍ ni᷅ŋ. 

45Mɛ̄ɛ̍ Pa̍i̍lē tu̍e̍ī wānā bɛ̍ndū so̍vɛ̄i̍ya̍ o̍ sōndō māā Chi̍i̍sū vi᷅, mbo̍ chɛ̄l māā 
Chōo̍sɛ̍ chu̍a̍ di̍a̍llūŋ ndɔ᷄ŋ. 

46Mi̍ Chōo̍sɛ̍ pi̍a̍ndū fe̍ŋgbɔ̍ɔ̍. Mbo̍ tūsī dīāllo̍ŋ o̍ yɔ̄m sīŋgāfīlāa̍ chōo̍ mbo̍ sīmbū 
mu̍ŋ o̍ fe̍ŋgbɛ̍ ko̍ŋ ni᷄ŋ. Mbo̍ wōū mu̍ŋ o̍ sɛ̄īyo̍ ni᷄ŋ ō nda̍ a̍a̍ to̍ū o̍ pōūwo̍ ni᷄ŋ māā 
būūlū wo̍. Mbo̍ pīmbūl pōū bɛ̄ndōo̍ mbo̍ hāndū ndu̍ o̍ sɛ̄īyo̍ ho̍ō sōndōo̍. 

47Mēēle̍ Māŋgāli᷅ŋ a̍ Mēēle̍ kālāa̍ Chōo̍sɛ̍ ā wa̍ tōfāa̍ ma̍ chā nāa̍ nda̍ yāmbu̍ 
dīāllu᷄ŋ Chi̍i̍so᷄ŋ ndā. 

Ma̍kī 16 

Chii̍s̍ū mii̍ŋ̍gu̍ yōōmū 
(Māa̍ti̍u̍ 28:1-8; Lu̍kū 24:1-12; Chɔ᷄ŋ 20:1-10) 

1Mɛ̄ɛ̍ pāa̍le̍ pɛ̍ŋgīāālē Chu̍ūwa̍ lē hīōū, mi̍ Mēēle̍ Māŋgāli᷅ŋ, a̍ Sālo̍mī, a̍ Mēēle̍ 
kālāa̍ Chēmi̍si̍, a̍ pi̍a̍ndū si̍ɛ̍ndīi̍ma̍ nda̍ sūū wa̍nāā vīlɛ̍i̍ya̍ wa̍ŋ, le̍ mī nda̍ a̍a̍ kɔ̍ 
su̍ū o̍ dīāllu᷄ŋ Chi̍i̍so᷄ŋ. 

2Mɛ̄ɛ̍ pāa̍le̍ŋ lē kāndu̍ fūlāa̍ īdīi̍yo̍ pu̍u̍ŋ o̍ pāa̍le̍ Kpu̍yālē lēŋ chōo̍, ma̍ kūā o̍ 
sɛ̄īyo̍. 

3-4O̍ kɔ̄lā ndāla̍ŋ ni᷄ŋ ma̍ nyūūni̍āŋ āā, “Ō nɛ̄ɛ̍nɛ̍ cho̍ yɛ̄ na̍a̍ pōūwo̍ fēŋāl o̍ sɛ̄īyo̍ 
sōndōo̍?” Ndu̍yɛ̍ pōū kālāa̍ wa̍ ō bɛ̄ndū bɛ̍ndū. Kɛ̍ mɛ̄ɛ̍ nda̍ kɔ̍ nu̍ā, ma̍ chā māā 
pōūwo̍ ho̍ō chō ō fāŋa᷄ŋ. 

5Mɛ̄ɛ̍ nda̍ lūɛ̄ī o̍ sɛ̄īyo̍ ni᷄ŋ, ma̍ chā po̍ chu̍a̍ pīāāndo̍o̍ ō pūm. Ō wa̍ īchāli̍ o̍ bā 
kɛ̄ndɔ̄ɔ̍ chōo̍ a̍ dōmā hu̍mbū vīlɛ̄īyo̍ lēkɔ̄ɔ̍. Mi̍ kɔ̄ndɔ̄fi̍llo̍ bīī nda̍. 

6Mbo̍ dīmūl nda̍ āā, “Kɔ̄ndɔ̄fi̍li̍ bi̍ī nya̍ le̍. I̍ si̍nā māā Chi̍i̍sū chɛ̍ŋ ho̍ō Na̍a̍sa̍lūɛ̄ī 
chi̍e̍e̍ wo̍ nya̍ chō nūūvīa̍a̍ ni̍, ō nda̍ ba᷄ŋ o̍ yɔ̄m sīŋgāfīlāa̍ chōo̍ wo̍. Ō mīīŋgu̍ 
yōōmū. Ō cho̍ lɛ̍ na̍nu᷄ŋ te̍. Lā hu᷄ŋ mī lā hu᷄ŋ to̍fā nāa̍ o̍ wa̍ o̍ yāmbāā wa̍. 

7Lā kɔ̍ mī lā kɔ̍ di̍mūl bu̍ɛ̍i̍yāā ndūa̍a̍ a̍ Pītɛ̍ fa̍ū māā ō chō kɔ̄la̍ŋ pɔ̄ɔ̄ nya̍ lāchī 
Kāli̍lī. Lo̍ŋ nya̍ chō ndu̍ chɔ̄ ni̍ mɛ̄ɛ̍ o̍ di̍mu̍l nya̍ yɛ̍.” 

8Ma̍ fūlā o̍ sɛ̄īyo̍ ni᷄ŋ ā kīlta̍ŋ. Ā wa̍ nyīīyāa̍. Mi̍ kɔ̄ndɔ̄fi̍llo̍ bīī nda̍. Kɛ̍, ā dīmu̍l 
wa̍nā nyɛ̄ o̍ nyɛ̍ le̍. Fo̍ndōle̍, sīōōŋnde̍ wa̍ nda̍. 

Mɛɛ̄ ̍mɛɛ̄l̄u̍la̍ yāu̍wo̍ ho̍ō lā pōōnyia̍̍ŋ sin̍dɛ ̄yɛ ̍Chii̍s̍ū chɔm̍nu̍ŋ Me̍ēle̍ Māŋgāliŋ᷅ 
(Māa̍ti̍u̍ 28:9-10; Chɔ᷄ŋ 20:11-18) 

[9Mɛ̄ɛ̍ Chi̍i̍sū mi̍i̍ŋgu̍ yōōmū īdīi̍yo̍ o̍ pāa̍le̍ Kpu̍yālē lēŋ chōo̍, Mēēle̍ Māŋgāli᷅ŋ 
fɛ̍lɛ̍ŋ o̍ chɔ̍mnu̍ŋ. Ndu̍ Chi̍i̍sū ndu̍ o̍o̍ to̍ū nyi̍nāā wɔ̄ɔ̍ŋnda̍ ā ŋɔ᷄mmɛ̍ū kɔ̄ɔ̄lī ni̍. 

10Mi̍ Mēēle̍ Māŋgāli᷅ŋ ku̍ā mbo̍ dīmūl wānāa̍ wa̍ hɔ̄lāā tūlu̍ a̍ Chi̍i̍sū wa̍ yōōŋgōo̍ 
ho̍ō. Mɔ̍nɛ̍i̍ wa̍ nda̍ ta̍u̍, ndu̍yɛ̍ ā wa̍ cha᷄ŋndo̍. 

11Mɛ̄ɛ̍ nda̍ tūēī māā ō chō yōōmū, ndu̍yɛ̍ māā Mēēle̍ Māŋgāli᷅ŋ che᷅ ndu̍, nda̍ a̍a̍ 
la̍a̍la̍ŋ ā ndi̍ le̍. 

Chii̍s̍ū chɔm̍nu̍ŋ bu̍ɛi̍y̍āā ŋīɔɔ̍ŋ̍nda̍ 
(Lu̍kū 24:13-35) 

12O̍ ko̍ŋ kɔ̍ɔ̍lī, mi̍ Chi̍i̍sū chɔ̍mnu᷄ŋ wa̍nāā ŋīɔ̍ɔ̍ŋāā chēle̍ŋ. Ā wa̍ kɔ̄la̍ŋ īnɛ̍. 

13Ma̍ mīīŋgū ma̍ dīmūl bu̍ɛ̍īya̍ ā pīli̍a̍ā. Kɛ̍, nda̍ bɛ̍ɛ̍ ā lāāla̍ŋ a̍ nda̍ le̍. 

Chii̍s̍ū chɔm̍nu̍ŋ ŋ̍wa᷅ŋ tɔ ̍a̍ wānā pil᷅ia̍̍a̍ 
(Māa̍ti̍u̍ 28:16-20; Lu̍kū 24:36-49; Chɔ᷄ŋ 20:19-23; Wa̍lta̍ Wānāa̍ Chi̍i̍sūa̍a̍ 1:6-8) 

14O̍ mɛ̄ɛ̄lu̍la̍ŋ, mbo̍ chɔ̄mnu᷄ŋ bu̍ɛ̍i̍yāā ŋ̄wāŋ tɔ̍ a̍ wānā pi᷅li̍a̍a̍, ā wa̍ nyɛ̄ dīa̍a̍ dīo̍o̍. 
Mbo̍ pɛ̄ɛ̄sā nda̍, kāni̍ fo̍ndōle̍, le̍ mɛ̄ɛ̍ nda̍ lāāla̍ŋ te̍ yɛ̍. Ndu̍yɛ̍, mbo̍ pɛ̄ɛ̄sā nda̍ le̍ 
mɛ̄ɛ̍ kɔ̄ltā ndāla̍ŋ lā wa̍ lā kālā le̍ lāāla᷄ŋndo̍ a̍ wānāa̍ che᷅ ndu̍ mīīŋgū o̍ mi̍i̍ŋgu̍ 
yōōmū wo̍ wa̍ yɛ̍. 

15Mbo̍ dīmūl nda̍ āā, “Lā kɔ̍ o̍ chi̍e̍ēŋndo̍ ni᷄ŋ kpo̍u̍ mī lā dīmi̍ Yōōŋgū Kɛ̄ndɛ̍ 
Mɛ̄lɛ̄ka̍a̍ nāa̍ wānā o̍ wāna̍ chi̍e̍e̍ chu̍a̍. 

16Wānā o̍ wāna̍ la̍a̍la̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ mbō sɔ̄la̍ pūlɔ̄ɔ̍ Mɛ̄lɛ̄ka̍a̍ pɛ̍, ō 
chō wā ō bāŋa᷄ŋ. Kɛ̍, wānā o̍ wāna̍ la̍a̍la̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ le̍, ō chō wā 
ō pɛ̄ɛ̄sāā. 

17Ka̍a̍ma̍āla̍ŋ nda᷅ŋ wānāā lāāla᷄ŋnda̍ tōsā ni̍ŋ ni̍. Ā chō nyi̍nāā wɔ̄ɔ̍ŋnda̍ tōūwɔ̄ɔ̄ 
a̍ dīōlā nīla̍ŋ. Ndu̍yɛ̍, mā sōō sɔ̄ɔ̍ŋ ma̍ŋgālāŋ chēle̍ŋ. 

18Ā chūā ni̍ŋ kɛ̍ūwa̍ a̍ lābā. Ndu̍yɛ̍, ā ko᷄l bɛ̍ɛ̍ nyɛ᷅ di̍ī wa̍nā wo̍ nyɛ̍ o̍ nyɛ̄ yɔ̍nūŋ 
nda̍ le̍. Ā chō wānāā lānāāwa̍ bāla̍ŋ hāndɔ̄ɔ̄ chōo̍, ndu̍yɛ̍ mā sēŋgū.” 

Chii̍s̍ū he̍l Ɛ̄chɛn̍ɛ ̄
(Lu̍kū 24:50-53; Wa̍lta̍ Wānāa̍ Chi̍i̍sūa̍a̍ 1:9-11) 

19Mɛ̄ɛ̍ Māsānɔ̄ɔ̍ Chi̍i̍sū su̍u̍ki̍āŋ a̍ bu̍ɛ̍i̍yāā ndūa̍a̍, mbo̍ hēl ɛ̄chɛ̍nɛ̄. Ndu̍yɛ̍, mbo̍ 
chāl o̍ fo̍ndāŋ lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍a̍ chōo̍. 

20Mi̍ bu̍ɛ̍īya̍ kūā ma̍ dīmī Yōōŋgū Kɛ̄ndɛ̍ Mɛ̄lɛ̄ka̍a̍ bā o̍ bā fe̍e̍. Ndu̍yɛ̍ mi̍ Māsānɔ̄ɔ̍ 
Mɛ̄lɛ̄ka̍ mālā nda̍. Mbo̍ pēēlū Yōōŋgū Kɛ̄ndɛ̍ Mɛ̄lɛ̄ka̍a̍ kpe̍e̍kpe̍i̍ a̍ ka̍a̍ma̍āla̍ 
yɔ̍nu̍ŋ o̍ te̍le̍ŋ ko̍ŋ ni᷄ŋ nda̍ŋ.] 

Mɛɛ̄ ̍yāu̍wo̍ ho̍ō ndu̍ o̍o̍ pōōnyia̍̍ŋ sin̍dɛ ̄o̍ mɛɛ̄l̄u̍la̍ŋ yɛ ̍

[9Mi̍ wāŋ lāāndūa̍a̍ kūā sa̍kpō nāa̍ Pītɛ̍ a̍ chāāŋāā ndūa̍a̍ chūā. Ma̍ kɔ̍ chɔ᷅m nda̍ 
a̍ nyɛ̄ ki̍i̍la̍a̍ Mɛ̄lɛ̄ka̍a̍ dīmu̍l nda̍ wo̍ o̍kɔ̄ɔ̄. 

10O̍ ko̍ŋ kɔ̍ɔ̍lī, mi̍ Chi̍i̍sū pi̍la̍ vi̍ām nda̍ le̍ mā kūɛ̄ bā o̍ bā fe̍e̍ o̍ chi̍e̍ēŋndo̍ ni᷄ŋ. 
Mbo̍ dīmūl nda̍ le̍ mā kɔ̍ di̍mūl wāŋnda̍ yōōŋgu̍ chɛ̍ŋ ho̍ō o̍ Mɛ̄lɛ̄ka̍ lo̍ wo̍. Ndu̍ 
cho̍ yɛ̄ yōōŋgu̍ pi̍ŋī wa̍nā le̍ fɛ̍ɛ̍ŋ a̍ fɛ̍ɛ̍ŋ ndo̍ ni̍. Ndu̍yɛ̍, ō cho̍ yo̍ōŋgu̍ ta̍mbu̍ le̍.] 

Lu̍kū 

Lu̍kū 1 

Le̍ sa̍bū Lu̍kū po̍o̍nyia̍̍a̍ yāu̍wo̍ ho̍ō wo̍ 
1Ya̍ Lu̍kū cho̍ yāu̍wo̍ ho̍ō pōōnyīa̍a̍ nāa̍ nūm wānā bɛ̍ndōo̍ Tīōōfi̍lɔ̄ɔ̄ chu̍a̍ ni̍. 
Sɔ̄ɔ̍ŋ fa̍ŋgā fa̍ŋgāŋ Mɛ̄lɛ̄ka̍ tōsa̍ mu᷅ŋ na̍a̍ tɛ̄ɛ̄ŋ ndo̍ŋ, a̍ mu̍ŋ o̍kɔ̄ɔ̄ ya̍ cho̍ pōōnyīa̍a̍ 
ni̍. Wānāa̍ wa̍ o̍ hɔ̄lndɔ̄ ma̍ chā sɔ̄ɔ̍ŋ mu᷅ŋ o̍ yɔ̄nɔ᷄ŋndo̍ wa̍ nda̍ chɔ̍m na̍a̍ a̍ mu̍ŋ 
o̍kɔ̄ɔ̄ ni̍. 

2Nūm pi̍la̍ si̍nā māā chɔ̍ŋ a̍ bōōndi̍i̍ ke̍ŋ, mi̍ wānāā ka̍ ka̍ ki̍ndī ma̍ pōōnyīāā a̍ 
sɔ̄ɔ̍ŋ mu᷅ŋ o̍kɔ̄ɔ̄. Wānāā tāsi̍a̍a̍ wa̍ o̍ hɔ̄lndɔ̄ wa̍ nyɛ̄ nda̍ dīmu̍l na̍a̍ wo̍, ndu̍ 
wāŋnda̍ ha̍ā pōōnyi̍a̍a̍ ni̍. 

3Chɔ̍ŋ o̍ kāndɔ᷄ŋndo̍ ya̍ bɛ̍ɛ̍ mi̍ nyu̍u̍ni̍a̍a̍ fɛ̍sɛ̄ fɛ̍sɛ̄ a̍ nyɛ̄ o̍ nyɛ̍ yɔ̍nu̍ŋ o̍kɔ̄ɔ̄. Le̍la̍ŋ, 
mi̍ yi̍ya᷄ŋ māā ō chō ī kɛ̄ndɛ̄ mī po̍o̍nyi̍a̍l nu̍m nyɛ̄ kɛ̄ndɛ̍ī a̍ mɛ̄ɛ̍ nyɛ̄ o̍ nyɛ̄ yɔ̄nu̍ŋ 
yɛ̍. 

4I̍ cho̍ he̍ī tōsāa̍ le̍ mā chɔ̍ɔ̍lu̍ si̍na̍ wa̍la̍ŋ a̍ nyɛ̄ nda̍ chɔ᷄m nu̍m ndo̍ o̍kɔ̄ɔ̄. 

Kii̍l̍a̍nɔ ̍Mɛl̄ɛk̄a̍a̍ dīmi ̍a̍ vīōlɔŋ᷄ Chɔŋ᷄ Wānā Yiŋ̍āa̍ o̍kɔɔ̄ ̄
5Fāl pīlɛ̍ wa̍ ni̍, dīōla̍ŋ āā, Sɛ̄kāla̍yā. Wānā so̍līāā lāsa̍lāa̍ o̍ wa̍ ni̍, mā vēēlū ku̍ndā 
o̍ fu̍la̍ ni᷄ŋ ndo̍ āā, Ku̍nda̍ Ābi̍chāwo̍. Bōōndi̍i̍ ke̍ŋ Māsāa̍ Hɛ̍lɔ̄ɔ̄ ndu̍ wa̍ lɛ̄ŋndē 
Chūdi̍a̍āle̍ŋ bōlle̍ŋ ni̍. La̍nɔ̍ɔ̍ fāllo̍ Sɛ̄kāla̍yā dīōlā ndɔ̄la̍ŋ la̍ wa̍ ni̍ āā, Li̍sa̍bɛ̄ɛ̄. Ndu̍ 
bɛ̍ɛ̍ o̍ pūlāle̍ wānāā sōlīāā lāsa̍lāa̍ chōo̍ ndu̍ o̍o̍ fu̍la̍ ni̍. 

6Nda̍ ŋi̍ɔ̍ɔ̍ŋ nda̍ a̍a̍ chu̍ā sa̍wāla̍ Māsānɔ̄ɔ̍ Mɛ̄lɛ̄ka̍la̍ŋ sa̍kpo̍ mɛ̄ɛ̍ la̍ cho̍ fa̍ū. 

7Kɛ̍ ndu̍yɛ̍, nda̍ a̍a̍ nɔ̍ ŋ̍chu̍a̍u̍ le̍, kāni̍ fo̍ndōle̍, Li̍sa̍bɛ̄ɛ̄ ndu̍ o̍o̍ vi̍lū le̍. Ndu̍yɛ̍ vɛ̍lɛ̄, 
nda̍ ŋi̍ɔ̍ɔ̍ŋ nda̍ a̍a̍ yu̍wa̍ ni᷅ŋ ta̍u̍. 

8Te̍le̍ŋ pi᷅lɛ̍, ku̍nda̍ Sɛ̄kāla̍yā wo̍ ndu̍ o̍o̍ nɔ̍ le̍ wa̍llo̍ tōsāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. 
O̍ ko̍ŋ, mi̍ Sɛ̄kāla̍yā ku̍ā wa̍llo̍. 

9Le̍ sīnāa̍ wāna̍ ku̍ā o̍ chīɛ̍i̍ Māsānɔ̄ɔ̍ Mɛ̄lɛ̄ka̍a̍ ni᷄ŋ le̍ nyɛ̄m chūŋ kɛ̄ndɔ᷄ŋ lōmɔ̄ɔ̍ 
māā sa̍lā wo̍, kōo̍ŋ wānāā sōlīāā lāsa̍lāa̍ nda̍ a̍a̍ wu̍ū ni̍. Mɛ̄ɛ̍ nda̍ wūu̍ kōo̍ŋ, mi̍ ŋ̄ 
chɔ̄m māā Sɛ̄kāla̍yā ndu̍ o̍o̍ nɔ̍ le̍ sa̍lā kōŋ lōmɔ̄ɔ̍ bōōndi̍i̍ ke̍ŋ ni̍. 

10Bōōndi̍i̍ Sɛ̄kāla̍yā ku̍ɛ̄ sa̍lā kōŋ lōmɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ nde̍, mi̍ fāŋga̍ 
chu̍u̍ŋgi̍āŋ le̍ Mɛ̄lɛ̄ka̍ pīɛ̄īyo̍ wo̍ nda̍ lō pīɛ̄īle̍ŋ o̍ bɛ̍ɛ̄ chīɛ̍i̍ Mɛ̄lɛ̄ka̍a̍. 

11Wāa̍ sa̍lāa̍ lōmɔ̄ɔ̍, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ chɔ̄mnu᷄ŋ Sɛ̄kāla̍yā o̍ lē pīlɛ̍ ni᷄ŋ 
kpe̍. Ō wa̍ īsīsi̍ o̍ bā kɛ̄ndɔ̄ɔ̍ chōo̍ o̍ ma̍āŋ nda̍ lūām sa̍lā nyɛ̄m chūŋ kɛ̄ndɔ᷄ŋ ndo̍ 
īkɛ̄i̍. 

12Mɛ̄ɛ̍ Sɛ̄kāla̍yā che᷅ ndu̍ īsīsi̍, mbo̍ wōōlū. Mi̍ sīōōŋnde̍ bīī ndu̍ ta̍u̍. 

13Kɛ̍, mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Yɔ᷅ŋ īsīōōŋ te̍, Sɛ̄kāla̍yā. Mɛ̄lɛ̄ka̍ mūli̍ 
pīɛ̄īlē nūmnde̍ŋ. Li̍sa̍bɛ̄ɛ̄ la̍a̍ nu̍m chō nu̍m pōo̍ vīlūl. Ndu̍yɛ̍, mā ke̍ ndu̍ dīōla̍ŋ 
āā Chɔ᷄ŋ. 

14Ā chō hūnɔ̄ɔ̄ kɔ̄l nāŋɔ̄ɔ̄ ta̍u̍. Vīōlɔ᷄ŋ ndɔ̄ɔ̍ tōsā ni̍ŋ, mī wānāā ka̍ ka̍ a̍ na̍ŋ kɔ̄l. 

15Kāni̍, ō wā ni̍ŋ wa̍nā bɛ̍ndū o̍ Māsānɔ̄ɔ̍ Mɛ̄lɛ̄ka̍ lo̍. Ō nɔ̍ mbō ko᷄l māmūɛ̄ī 
kɛ̄lɛ̄ŋgāā kōlɔ̄ɔ̄ kālā ka̍lā le̍. Ndu̍yɛ̍, chɔ̄nɔ᷄ŋndo̍ a̍ vīōlɔ᷄ŋ ndɔ̄ɔ̍, Nyi̍na̍ Mɛ̄lɛ̄ka̍a̍ chō 
wā ndu̍ kɔ̄ɔ̄lī ta̍u̍. 

16Ō tōsā ni̍ŋ mī wāŋnda̍ I̍sɔ̄lūɛ̄ī ā ka̍ ka̍ mi̍i̍ŋgu̍ nāa̍ Māsānɔ̄ɔ̍ Mɛ̄lɛ̄ka̍ ndāa̍ chūā. 

17Mɛ̄ɛ̍ Nyi̍na̍ Mɛ̄lɛ̄ka̍a̍ wa̍ Īla̍a̍chā kɔ̄ɔ̄lī, ndu̍yɛ̍, mbo̍ nɔ̄ kpāāyāa̍ yɛ̍, le̍nde̍ o̍ hi̍a̍ū 
ni̍ŋ Ma̍sānɔ̄ɔ̍ Mɛ̄lɛ̄ka̍ lāchī a̍ Nyi̍na̍ Mɛ̄lɛ̄ka̍a̍ a̍ kpāāyāa̍ ni̍. Ō tōsā ni̍ŋ mī fi̍nyāa̍ 
mūli̍ kɔ̄lta̍ŋ o̍ chūāūwāā ndāa̍ lo̍. Ō tōsa̍ ni̍ŋ mī wānāā lānīa̍a̍ sɔ̄la̍ tāāsi̍o̍o̍ mɛ̄ɛ̍ 
wānāā sa̍kpūa̍a̍ chō yɛ̍. Ndu̍yɛ̍, ō tōsā ni̍ŋ mī wāŋnda̍ bɛ̄ɛ̄ndi̍a̍ŋ le̍ Māsānɔ̄ɔ̍ 
Mɛ̄lɛ̄ka̍.” 

18Mi̍ Sɛ̄kāla̍yā nyu̍nā ki̍i̍la̍nɔ̍ Mɛ̄lɛ̄ka̍a̍ āā, “Yɛ̄ɛ̍nɛ̍ chɔ᷅m yɛ̍ ya̍ māā nyɛ̄ ŋ̄ dīmi̍ wo̍ 
chō yɔ̄nɔ᷄ŋ? Kāni̍, wānā yu̍vɛ̍i̍yo̍ ya̍ cho̍ ni̍, ndu̍yɛ̍, la̍a̍ nūu̍ bɛ̍ɛ̍, ō chō ni᷅ŋ ō yūvɛ̍i̍.” 

19Mi̍ ki̍i̍la̍nɔ̍ Mɛ̄lɛ̄ka̍a̍ mūlī āā, “Dīōlā nīla̍ŋ āā, Ke̍e̍bīlɛ̄. Bu̍ɛ̍i̍ Mɛ̄lɛ̄ka̍a̍ ya̍ cho̍ ni̍. 
Ndu̍yɛ̍, ndu̍ ve᷅m ya̍ le̍ mī so̍ō nāa̍ nūm chu̍a̍ ni̍ le̍ mī di̍mu̍l nu̍m yōōŋgū kɛ̄ndɔ̄ɔ̍ 
ho̍ō. 

20Tē bōōndi̍i̍ kpe̍e̍kpe̍i̍ sɔ̄ɔ̍ŋ mu᷅ŋ ŋ̄ nɔ̄ le̍ yɔ̄nɔ᷄ŋndo̍ ve̍ ī fūūlu̍u̍ pɛ̍, mɛ̄ɛ̍ mī ŋ̄ 
yɔ̄nu̍ŋ. Kɛ̍ ndu̍yɛ̍, kɛ̍si̍ŋ o̍ kɔ̄l, māā chɔ̍ŋ a̍ bōōnde̍i̍ he̍ī ha̍a̍a̍ mbō fūūlu̍u̍ a̍ pāa̍le̍ 
sūɛ̍i̍ he̍ī chō yɔ̄nɔ᷄ŋ nde̍ŋ ā chō sōndō kūmbɔ̄ɔ̄ a̍ nɔ̍lā ni̍ŋ mā sōō le̍. Kāni̍ fo̍ndōle̍, 
le̍ mɛ̄ɛ̍ ŋ̄ lāāla̍ŋ a̍ di̍ōmndā yā di̍mu̍l nu̍m nda̍ŋ te̍ yɛ̍.” 

21A̍ bōōndi̍i̍ ke̍ŋ wāŋnda̍ wa̍ Sɛ̄kāla̍yā chūmndo̍. Ndu̍yɛ̍, ma̍ wā kɔ̄llo̍ kēēlīa̍a̍ āā, 
“Vɛ᷅ mbo̍ wā vīōūwɔ̄ɔ̄ bɛ̄ndōo̍ ho̍ō o̍ chīɛ̍i̍ Mɛ̄lɛ̄ka̍a̍ ni᷄ŋ?” 

22O̍ ko̍ŋ kɔ̍ɔ̍lī, mɛ̄ɛ̍ o̍ fu̍la̍, ndu̍ o̍o̍ nɔ̍lā su̍ɛ̍i̍ nāa̍ nda̍ chūā le̍. Ma̍ sīnā māā yi̍lāŋndo̍ 
o̍ che᷅ o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. Tūūlīa̍a̍ ko̍ni̍ o̍ wa̍ sɔ̄ɔ̍ŋ a̍ lābā nāa̍ nda̍ chūā ni̍. Mbo̍ 
yɔ̄nu᷄ŋ māā bo̍bo̍nɔ̍. Ndu̍ o̍o̍ nɔ̍lā su̍ɛ̍i̍ le̍. 

23Mɛ̄ɛ̍ pālɛ̍i̍ Sɛ̄kāla̍yā ndu̍ o̍o̍ nɔ̍ le̍ wa̍llo̍ tōsāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ nde̍ i̍ chūū, 
mbo̍ mīīŋgū o̍ chīɛ̄ī ndɔ̄ɔ̍. 

24O̍ ko̍ŋ kɔ̍ɔ̍lī, mi̍ Li̍sa̍bɛ̄ɛ̄ la̍a̍ ndɔ̄ chu̍ā yo᷄llo̍. Ndu̍yɛ̍, le̍ pāŋgo̍ŋ ŋ̄ ŋūɛ̍ɛ̍nu̍ ō chō o̍ 
ndu̍ lo̍ chi̍ɛ̍ī ni̍ŋ, ō ku̍ē ba᷅ o̍ bā le̍. 

25Mɛ̄ɛ̍ Li̍sa̍bɛ̄ɛ̄ chu̍a̍ yo᷄llo̍, mbo̍ di̍mī āā, “Māsānɔ̄ɔ̍ Mɛ̄lɛ̄ka̍, ndu̍ to̍sa̍l la̍ he̍ī ni̍. Ō 
yīya̍ŋ ya̍ chōo̍, mbo̍ sōlī ya̍ o̍ si̍ɔ̍mbu̍la̍ŋ nda᷅ŋ ni᷄ŋ wa᷅ŋnda̍ tɛ̄ɛ̄ŋ.” 

Kii̍l̍a̍nɔ ̍Mɛl̄ɛk̄a̍a̍ dīmi ̍a̍ vīōlɔŋ᷄ Chii̍s̍ōo̍ o̍kɔɔ̄ ̄
26Li̍sa̍bɛ̄ɛ̄ ndu̍ o̍o̍ chu̍a̍ ni᷅ŋ pāŋgo̍ŋ ŋ̄ ŋɔ᷄mpu᷅m a̍ yo᷄llo̍. A̍ bōōndi̍i̍ ke̍ŋ mi̍ Mɛ̄lɛ̄ka̍ 
vīām Ke̍e̍bīlɛ̄ ki̍i̍la̍nɔ̍ ndɔ̄, Na̍a̍sa̍lūɛ̄ī chi̍e̍e̍ o̍ būŋgɛ̄ī Kāli̍līve̍ ni᷄ŋ. 

27Mbo̍ kūā nāa̍ yūfu̍a̍a̍nɔ̍ pi᷅lɛ̍ chūā, dīōla̍ŋ āā, Mēēle̍. Ndu̍yɛ̍, chūa̍a̍ ho̍ō wa̍ ni᷅ŋ ō 
dūāūwāā fu̍lu̍ le̍ mā cha᷄l nda̍ po̍ pi᷅lɛ̍ dīōla̍ŋ Chōo̍sɛ̍. Pōo̍ ho̍ō yɛ̍ o̍ pūlāle̍ Māsāa̍ 
Dēēve̍le̍ŋ chōo̍ ndu̍ o̍o̍ fu̍la̍ ni̍. 

28Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō lūɛ̄ī nāa̍ Mēēle̍ chu̍a̍. Mbo̍ yīl āā, “I̍sɛ̄.” Mbo̍ dīmūl ndu̍ 
āā, “Māsānɔ̄ɔ̍ Mɛ̄lɛ̄ka̍ chē nu̍m nyīnā. Ndu̍yɛ̍, ō chō nu̍m kɔ̄ɔ̄lī.” 

29Mɛ̄ɛ̍ Mēēle̍ tūēī nyɛ̄ ki̍i̍la̍nɔ̍ Mɛ̄lɛ̄ka̍a̍ dīmi̍ wo̍, mi̍ kɔ̄ndɔ̄fi̍llo̍ bīī ndu̍ ta̍u̍. Mbo̍ 
sāā kɔ̄llo̍ kēēlāa̍ āā, “Dīōmndā māāvɛ̄ɛ̍ la̍ cho̍ yɛ̄ la᷅ŋ?” 

30Mi̍ ki̍i̍la̍nɔ̍ Mɛ̄lɛ̄ka̍a̍ lō o̍ ko̍ŋ mbo̍ dīmūl ndu̍ āā, “Yɔ᷅ŋ īsīōōŋ te̍ Mēēle̍, kāni̍ 
fo̍ndōle̍, Mɛ̄lɛ̄ka̍ chē nu̍m nyīnā. 

31Ā chō yo᷄llo̍ chūā mā vēlū pōo̍, ndu̍yɛ̍, mā ke̍ ndu̍ dīōla̍ŋ āā, Chi̍i̍sū. 

32Ō wā ni̍ŋ wa̍nā bɛ̍ndū, ndu̍yɛ̍, ā vēēlū ndu̍ ni̍ŋ āā, Mɛ̄lɛ̄ka̍ Bɛ̄ndōo̍, Po̍ ndɔ̄ɔ̍. 
Māsānɔ̄ɔ̍ Mɛ̄lɛ̄ka̍ chō tōsā mbō wa̍ māsāa̍ o̍ fōōfo̍ Dēēve̍ fi̍nyā ndɔ̄ ma̍māa̍ chōo̍. 

33Ō wā ni̍ŋ ma̍sā bɛ̍ndōo̍ wāŋnda̍ I̍sɔ̄lūɛ̄ī cho̍o̍ le̍ fɛ̍ɛ̍ŋ a̍ fɛ̍ɛ̍ŋ. Ndu̍yɛ̍, māsāle̍ 
ndɔ̄le̍ŋ lē nɔ᷅ ni̍ŋ la̍mɛ̍ɛ̍lu̍ le̍.” 

34Mi̍ Mēēle̍ nyu̍nā ki̍i̍la̍nɔ̍ Mɛ̄lɛ̄ka̍a̍ āā, “Vɛ̄ɛ̍nɛ̍ he̍ī nɔ̄lā yɛ̍ mī ī yɔ̄nu̍ŋ, I̍ si̍nā yɛ̍ 
sūɛ̍i̍ wānā pɔ̍nɔ̍ le̍?” 

35Mi̍ ki̍i̍la̍nɔ̍ Mɛ̄lɛ̄ka̍a̍ mūlūl ndu̍ āā, “Wa̍li̍ Mɛ̄lɛ̄ka̍a̍ cho̍ ko̍ŋ ni̍. Nyi̍na̍ Mɛ̄lɛ̄ka̍a̍ 
chō nu̍m tōlɔ̄ɔ̄ kɔ̄ɔ̄lī, ndu̍yɛ̍, Mɛ̄lɛ̄ka̍ Bɛ̄ndōo̍, kpāāya̍ ndɔ̄ɔ̍ chō nu̍m wā chōo̍. Le̍ 
sa̍bū kōŋ, chɛ̄lɛ̄kpɛ̍ ŋ̄ chō vīōlɔ̄ɔ̄ wo̍ ā vēēlū ndu̍ ni̍ŋ āā, Po̍ Mɛ̄lɛ̄ka̍a̍. 

36Ndu̍yɛ̍, si̍na̍ pɛ̍ŋgu̍ māā wānāyɛ̍ī nūmnde̍ Li̍sa̍bɛ̄ɛ̄, ō nda̍ a̍a̍ dīmi̍ māā ō vi̍lū le̍ 
wo̍ ō chō bɛ̍ɛ̍ o̍ yu̍vɛ̍i̍ ni̍, kɛ̍, ō chō a̍ yo᷄llo̍. Ndu̍yɛ̍, wānā pɔ̍nɔ̍ɔ̍ cho̍ ndu̍ o̍ dēmbē 
ni̍. Ō chō ni᷅ŋ bɛ̍ɛ̍ pa̍ŋgo̍ŋ ŋ̄ ŋɔ᷄mpu᷅m. 

37Nyɛ̄ o̍ nyɛ̄ cho̍ mī Mɛ̄lɛ̄ka̍ būmba̍ tōsā le̍.” 

38Mi̍ Mēēle̍ di̍mī āā, “Bu̍ɛ̍i̍ Māsānɔ̄ɔ̍ Mɛ̄lɛ̄ka̍a̍ ya̍ cho̍ ni̍. Ī yɔ̄nu̍ŋ mɛ̄ɛ̍ ŋ̄ dīmi̍ yɛ̍ fɔ̍.” 
O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ kūānu᷄ŋ. 

Mēēle̍ ku̍ɛ ̄Lis̍a̍bɛɛ̄ ̄yīlɔɔ̄ ̄
39O̍ ko̍ŋ kɔ̍ɔ̍lī, mi̍ Mēēle̍ bɛ̍ɛ̍ndīa̍ŋ mbo̍ bīī nɛ̄īyo̍ chɔ̍ chɔ̍ le̍ kɔ̄la̍ŋ o̍ chi̍e̍e̍ pi᷅lɛ̍ o̍ 
lɛ̄ŋndē īpēmbūle̍ŋ. Lɛ̄ŋndē lēŋ dīōla̍ŋ āā, Chūdi̍a̍ā. 

40Mɛ̄ɛ̍ o̍ fu̍u̍lu̍u̍ mbo̍ lūɛ̄ī o̍ Sɛ̄kāla̍yā lo̍ chi̍ɛ̍ī ni̍ŋ. Mbo̍ yīl Li̍sa̍bɛ̄ɛ̄. 

41Mɛ̄ɛ̍ yīlɔ̄ɔ̄ Mēēle̍ yi᷄llo̍ de᷄l Li̍sa̍bɛ̄ɛ̄ o̍ lānī, mi̍ chɛ̄lɛ̄kpɔ̍ɔ̍ ndu̍ ni᷄ŋ o̍ kpe̍e̍ŋīa̍ŋ. 
Ndu̍yɛ̍, mi̍ Nyi̍nā Mɛ̄lɛ̄ka̍a̍ tūāl Li̍sa̍bɛ̄ɛ̄ kɔ̄ɔ̄lī. 

42Mbo̍ dīmī chōo̍ cho̍o̍ āā, “Mɛ̄lɛ̄ka̍ dɔ̄ū nūm Mēēle̍ sa̍lā mbo̍ hīāū wāŋ lāāndūa̍a̍ 
kpo̍u̍. Sa̍lāa̍ chō chɛ̄lɛ̄kpɛ̍ ŋ̄ chō vīōlɔ̄ɔ̄ wo̍ chōo̍. 

43Ya̍ kɛ̍i̍ kālāa̍ Māsānɔ̍ɔ̍ Mɛ̄lɛ̄ka̍ nūu̍ kīālū kpa̍li̍ ni̍ mbō hīŋ ya̍ yīlɔ̄ɔ̍? 

44Kāni̍ fo̍ndōle̍, mɛ̄ɛ̍ ya̍ I̍ tu̍e̍ī yīlɔ̄ɔ̄ ŋ̄ yi᷄l lo̍, mi̍ chɛ̄lɛ̄kpɔ̍ɔ̍ kpēēŋīa̍ŋ ya̍ o̍ dēmbē a̍ 
kɔ̄l kɛ̄ndɔ̄ɔ̍. 

45Sa̍lāa̍ chō nu̍m chōo̍ nu᷄m la̍a̍la̍ŋ kpe̍e̍kpe̍i̍ māā dīōm Māsānɔ̄ɔ̍ Mɛ̄lɛ̄ka̍ dīmu̍l 
nu̍m ndo̍ chō yɔ̄nɔ᷄ŋ ndo̍.” 

Mēēle̍ sāŋga̍la̍ Mɛl̄ɛk̄a̍ 
46Mi̍ Mēēle̍ di̍mī āā, “I̍ sa̍ŋga̍la̍ Māsānɔ̄ɔ̍ Mɛ̄lɛ̄ka̍ a̍ kɔ̄l nūu̍ kpo̍u̍. 

47Nyi̍nā nūu̍ na᷄ŋ kɔ̄l a̍ Mɛ̄lɛ̄ka̍ o̍ pi̍ŋī ya̍ wo̍. 

48Kāni̍ fo̍ndōle̍, ō lōōnu̍ŋ a̍ ya̍, bu̍ɛ̍ī ndɔ̄ pɔ̍mbu̍ɛ̍i̍ ni̍i̍ yo̍ ho̍ō. Chɔ̍ŋ a̍ bōōnde̍i̍ he̍ī 
ha̍a̍a̍, wāŋnda̍ kpe̍de̍ ā chō dīmī māā I̍ cho̍ wāna̍ Mɛ̄lɛ̄ka̍ dɔ̄ū sa̍lā. 

49Kāni̍ fo̍ndōle̍, Mɛ̄lɛ̄ka̍ nɔ̍ kpāāyāa̍ wo̍ ō tōsa̍l la̍ sūɛ̍i̍ bɛ̍ndū. 

Ō wo̍ū ba̍ o̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ ni᷄ŋ te̍. 

50Mbō tūīīnu̍ŋ wa̍nāa̍ wo̍ ndu̍ wa̍ īnyīɛ̍ɛ̍, wānāa̍ wa̍ pāāndū yōōmū wa̍ ni̍, a̍ 
wānāa̍ cho̍ yōōmū pɛ̄ŋgo̍o̍ ho̍ō wa̍, a̍ wānāa̍ cho̍ hūnɔ̄ɔ̄ wā yōōmū wa̍. 

51Ō tōsa̍ wa̍lta̍ bɛ̍ndūla̍ŋ a̍ kpāāyā ndɔ̄ bɛ̍ndōo̍. Mbo̍ tōsā mi̍ wānāā yōŋgāa̍ a̍ 
yi̍ya̍ŋ o̍ kɔ̄ltā ndāla̍ŋ ni᷄ŋ māā ā chō ā bɛ̄ndū wa̍ ā sɔ̄ɔ̄ndīa̍ŋ. 

52Mbo̍ tūsī wānāā bɛ̄ndūa̍a̍ cho̍ o̍ kpe̍ŋgbe̍i̍la̍ lēmāsāla̍ŋ chōo̍ wa̍ lɛ̄ŋ. Mbo̍ hēēlū 
wānāa̍ cho̍ nyɛ᷅ o̍ nyɛ̄ le̍ wa̍ te̍mā. 

53Mbo̍ ke̍ wānāa̍ nɔ̍lā sɔ̍lā le̍ wa̍ nyɛ̄m kɛ̄ndɔ᷄ŋ ta̍u̍. Kɛ̍, mbo̍ tōsā mi̍ wānāā sūlāa̍ 
kūā bālā fo̍ndō. 

54-55Mbo̍ chūā būŋgɛ̄i̍ le̍ fi̍nyāā nāā ma̍māa̍ īnyīɛ̍ɛ̍ tūīīnɔ᷄ŋndo̍ le̍ fɛ̍ɛ̍ŋ a̍ fɛ̍ɛ̍ŋ, ko̍ŋ 
cho̍ ni̍, E̍bīlāha᷅m a̍ chūāūwāā ndūāā ma̍māa̍. 

Ō lōōnu̍ŋ bu̍ŋgɛ̄ī o̍ chu̍a̍ ve̍, mbo̍ mālā wāŋnda̍ I̍sɔ̄lūɛ̄ī, bu̍ɛ̍i̍yāā ndūa̍a̍.” 

56Mi̍ Mēēle̍ chu̍ā pāŋgo̍ŋ ŋ̄ ŋgāa̍ nda̍ Li̍sa̍bɛ̄ɛ̄. O̍ ko̍ŋ kɔ̍ɔ̍lī, mbo̍ mīīŋgū o̍ ndu̍ lo̍. 

Ā vēlū Chɔŋ᷄ Wānā Yiŋ̍āa̍ 
57Mɛ̄ɛ̍ te̍le̍ŋndo̍ fūūlu̍u̍ le̍ mī Li̍sa̍bɛ̄ɛ̄ ve̍lū, mbo̍ vīālū wānā pɔ̍nɔ̍ɔ̍. 

58Mi̍ wānāā nda̍ chīɛ̄ɛ̄li̍āŋ nda̍ a̍ wānāya᷅ŋ ndɔ᷄ŋ ā tūɛ̄ī māā Māsānɔ̄ɔ̍ Mɛ̄lɛ̄ka̍ tōsa̍l 
Li̍sa̍bɛ̄ɛ̄ kɛ̄ndɛ̄ī bɛ̍ndū. Ma̍ nāŋ kɔ̄l hɔ̄lāā tūlu̍ a̍ ndu̍. 

59Chɔ̍ŋ a̍ vīōlɔ᷄ŋ ndɔ̄ɔ̍ mɛ̄ɛ̍ chɛ̄lɛ̄kpɔ̍ɔ̍ wa̍ pālɛ̍i̍ ī ŋɔ̄ma̍a̍, ma̍ hūŋ le̍ ndu̍ hīvīo̍o̍ o̍ 
chīɛ̄ī kɔ̄ɔ̄lī. Ā wa̍ ndu̍ ni᷅ŋ le̍ dīōla̍ŋ kē āā, Sɛ̄kāla̍yā mɛ̄ɛ̍ fi̍nyā ndɔ̄ nɔ̍ dīōla̍ŋ yɛ̍. 

60Kɛ̍, mi̍ kāla̍ ndɔ̄ di̍mī āā, “Ŋ̄ nɔ̄ le̍ ndu̍ vēēlōo̍ āā, Chɔ᷄ŋ.” 

61Kɛ̍, ma̍ dīmūl ndu̍ āā, “Wānā o̍ wānā cho̍ o̍ yu̍ŋgu̍ nya̍a̍ chōo̍ mbō nɔ̄ dīōlā lāŋ 
te̍.” 

62Ma̍ tūūlīāl fi̍nyā ndɔ̍ a̍ lābā le̍ mā sīna̍ dīōlā ndu̍ o̍o̍ hɛ̍na̍ŋ mā vēēlu̍ po̍ ndɔ̄ɔ̍ 
la̍ŋ. 

63Mbo̍ tūūlīāl nda̍ le̍ mā chūu̍ ndu̍ nyɛ̄ nda̍ pōōnyīāā le̍cho̍o̍ wo̍. Mɛ̄ɛ̍ nda̍ chūu̍ 
ndu̍, mbo̍ pōōnyīāā āā, “Dīōlā ndɔ̄la̍ŋ āā, Chɔ᷄ŋ.” Mi̍ kɔ̄ndɔ̄fi̍llo̍ bīī nda̍ kpe̍de̍. 

64Chīīyo̍ dīōla̍ŋ nda᷅ŋ dɔ̄wɔ̄ɔ̍ o̍ lē pīlɛ̍ ni᷄ŋ kpe̍, mi̍ dīɔ̄ɔ̄mūle̍ŋ lē yɔ̄nu᷄ŋ ndu̍ fe̍fe̍le̍. 
Mbo̍ chūā sōndōo̍ mbo̍ sūāā. Mbō sāŋgālā Mɛ̍lɛ̄ka̍. 

65Mi̍ kɔ̄ndɔ̄fi̍llo̍ bīī wānāā nda̍ chīɛ̄ɛ̄li̍āŋ nda̍. Mi̍ tɔ̍ɔ̍ tīū si̍lɔ̍ o̍ lɛ̄ŋndē īpēmbūle̍ŋ 
Chūdi̍a̍ā a̍ nyɛ̍ yɔ̍nu̍ŋ ndo̍. 

66Wānā o̍ wāna̍ tu̍e̍ī a̍ ndi̍ o̍kɔ̄ɔ̄ ma̍ kɛ̄si᷄ŋ ndi̍ o̍ kɔ̄l. Ma̍ dīmī āā, “Wāna̍ māā vɛ̄ɛ̍nɛ̍ 
pōo̍mbɔ̄ɔ̍ ho̍ō wā yɛ̍ ni̍ŋ?” Ā dīmi̍ he̍ī ka̍ni̍ fo̍ndōle̍, ba̍ Māsānɔ̍ɔ̍ Mɛ̄lɛ̄ka̍a̍ wa̍ ndu̍ 
chōo̍. 

Sɛk̄āla̍yā sa̍ŋga̍la̍ Mɛl̄ɛk̄a̍ 
67Mi̍ Nyi̍na̍ Mɛ̄lɛ̄ka̍a̍ tūāl Sɛ̄kāla̍yā kɔ̍ɔ̍lī, fi̍nyāa̍ Chɔ᷄ŋ. Mbo̍ dīmī yōōŋgu̍ Mɛ̄lɛ̄ka̍a̍ 
āā, 

68“I̍ sa̍ŋga̍la̍ Māsānɔ̄ɔ̍ Mɛ̄lɛ̄ka̍ wāŋnda̍ I̍sɔ̄lūɛ̄ī a̍ pi̍ɛ̍ī yo̍. Kāni̍ fo̍ndōle̍, ō hīŋ wānāā 
ndūa̍a̍ tɛ̄ɛ̄ŋ, ndu̍yɛ̍, mbo̍ bāŋā nda̍. 

69Ō yɔ̄ŋgu̍ wāna̍ kpāāyāa̍ o̍ pi̍ŋī na̍a̍ wo̍ fūlāa̍ o̍ pūlāle̍ Dēēve̍le̍ŋ chōo̍. 

70Sīndɛ̄ pa̍ Mɛ̄lɛ̄ka̍ dɔ̄ū sūɛ̍i̍ he̍ī wānāā ndūa̍a̍ su̍a̍ā le̍ ndu̍ wa̍ o̍ sōndō ni̍. 

71Mbo̍ dīmī māā ō chō na̍a̍ sōlī ya̍a̍mɔ̍ɔ̍wa̍a̍ nāa̍ o̍ bā a̍ tu̍l na̍a̍ lēyɛ̄ wa̍ kpe̍de̍. 

72Mbo̍ dīmī māā ndu̍ Mɛ̍lɛ̄ka̍ ō chō fi̍nyāā nāā ma̍māa̍ īnyīɛ̍ɛ̍ tūīīnɔ᷄ŋ, ndu̍yɛ̍, mbo̍ 
lo̍o̍nūŋ a̍ kpe̍ma̍ o̍ yi̍i̍ nda̍ nda̍ā wo̍. 

73Mbo̍ chūā būŋgɛ̄i̍ mbo̍ mēnāla᷄ŋ E̍bīlāha᷅m, fi̍nyā nāā ma̍mā. 

74Būŋgɛ̄ī kēŋ ndi̍ cho̍ ni̍ māā ō chō na̍a̍ sōlī ya̍a̍mɔ̍ɔ̍wa̍a̍ nāa̍ o̍ bā le̍ mī ŋ̄ tōsa̍ 
wa̍llo̍ le̍ ndu̍ sīōōŋīī bɛ̍ɛ̍ ve᷅ na̍a̍ le̍. 

75Ŋ̄ chō wa̍llo̍ tōsā le̍ ndu̍ māā wānāa̍ cho̍ le̍ Mɛ̄lɛ̄ka̍ ndu̍ o̍ hɔ̄l sa̍kpō, ha̍a̍a̍ a̍ te̍le̍ŋ 
na̍a̍ ŋ̄ chō yōōmū wo̍.” 

76Mi̍ Sɛ̄kāla̍yā hi̍a̍ū lāchī a̍ sūɛ̍i̍ āā, “Nūm po̍ nūu̍, ā chō nu̍m vēēlū āā, wāna̍ su̍a̍ā 
le̍ Mɛ̄lɛ̄ka̍ bɛ̄ndōo̍ wo̍. Kāni̍ fo̍ndōle̍, ā chō lākɔ̄ Māsānɔ̄ɔ̍ Mɛ̄lɛ̄ka̍ lāchī le̍ nɛ̄īyo̍ 
tōōsīa̍a̍ le̍ ndu̍. 

77Ndu̍yɛ̍, ā chō tōsā mī wānāā ndūa̍a̍ sīna̍ māā Mɛ̄lɛ̄ka̍ chō nda̍ pīŋī. Pīŋīo̍o̍ nda̍ 
cho̍ ni̍, mbō ma᷄l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. 

78Mu᷅ŋ kpo̍u̍ ŋ̄ chō yɔ̄nɔ᷄ŋ, kāni̍ fo̍ndōle̍, Mɛ̄lɛ̄ka̍ nāa̍ chō Mɛ̄lɛ̄ka̍ īnyīɛ̍ɛ̍ bɛ̄ndū 
bɛ̍ndū. 

Ō chō tōsā mī nyɛ̄ wa̍wo̍ŋndo̍ chɛ᷄ŋ o̍ fo̍nda᷄ŋ Mɛ̄lɛ̄ka̍a̍ mbō dēndū na̍a̍ chōo̍ mɛ̄ɛ̍ 
yɛ̄ɛ̄ŋndē īdīi̍le̍ŋ lē fūlā nu̍a̍ā yɛ̍. 

79Ō chō nyɛ̄ wa̍wo̍ŋndo̍ yɔ̄ŋgu̍ le̍ wānāa̍ cho̍ o̍ nyūmnda̍ŋ ni᷄ŋ, ndu̍yɛ̍, mi̍ 
pīɔ̍mndo̍ wā nda̍ bɛ̄lū bɛ̄lūūwo̍ wa̍. Ndu̍yɛ̍, mbō chɔ᷄m na̍a̍ nɛ̄i̍ wānā ku̍ā le̍cho̍o̍ 
mā sɔ̍lā kɔ̄l nyūlōo̍ wo̍.” 

80O̍ ko̍ŋ kɔ̍ɔ̍lī, mi̍ pōo̍mbɔ̄ɔ̍ hīndū. Mbo̍ sīmnu᷄ŋ wa᷅na̍ dīāllūŋ kālā o̍ nyi̍nā ndɔ̄ɔ̍ 
ni᷄ŋ. Ō lo̍ o̍ po̍llo̍ ni᷄ŋ, ha̍a̍a̍ mbo̍ fūūlūū a̍ te̍le̍ŋ o̍ chɔ̍mnu̍ŋ wa᷅ŋnda̍ I̍sɔ̄lūɛ̄ī 
kpe̍nde̍ke̍le̍ wo̍. 

Lu̍kū 2 

Ā vēlū Chii̍s̍ū 
(Māa̍ti̍u̍ 1:18-25) 

1A̍ bōōndi̍i̍ ke̍ŋ, mi̍ Māsāa̍ Ɔ̄kɔ̍ɔ̍stɔ̄ɔ̄ o̍ wa̍ māsā bɛ̍ndōo̍ le̍ māsāa̍ kpe̍de̍ o̍ lɛ̄ŋīī 
Lu̍o̍ma᷅ŋnde̍ ni᷄ŋ ndo̍ ō dūāū sāwāa̍, māā wāŋnda̍ kpe̍de̍ o̍ lɛ̄ŋīī o̍ cho̍ bōlle̍ŋ nde̍ 
ni᷄ŋ, ā pōōnyi̍a̍a̍ nda̍ dīōla̍ŋ le̍ nda̍ chɔ̄mndo̍. 

2Wāŋnda̍ dīōla̍ŋ pōōnyīāā tāso̍o̍ wa̍ ho̍ō ni̍. Bōōndi̍i̍ ke̍ŋ Kūīli̍i̍nīɔ̍ɔ̍ wa̍ māsa̍ 
māLu̍o̍ma᷅ŋndo̍ le̍ lɛ̄ŋndē Si̍i̍lūīāle̍ŋ nī. 

3Le̍ he̍ī, mi̍ wāŋnda̍ kpe̍de̍ ku̍ā o̍ kɔ̄ɔ̄līmā nda᷄ŋ le̍ mā pōōnyi̍a̍a̍ nda̍ dīōla̍ŋ. 

4-5Chōo̍sɛ̍, ō ndu̍ o̍o̍ dɔ̍ū ko̍ŋ Me̍ēle̍ fu̍lu̍ wo̍ yɛ̄, ndu̍ ndu̍ kɔ̄ɔ̄līmā ndūa̍ŋ ma̍ wa̍ 
Bɛ̍ti̍lɛ̍hɛ̄m ni̍. Kāni̍ fu̍u̍le̍, Bɛ̍ti̍lɛ̍hɛ̄m chi̍e̍e̍ lo̍ŋ fi̍nyā ndā ma̍mā Māsāa̍ Dēēve̍, ndu̍ 
o̍o̍ ve̍lu᷄ŋ ni̍. Le̍ he̍ī, mi̍ Chōo̍sɛ̍ cha᷄ŋ na̍a̍ o̍ wa̍ īchāli̍ Na̍a̍sa̍lūɛ̄ī o̍ bu̍ŋgɛ̄ī Kāli̍līve̍ 
ni᷄ŋ nda̍. Mbo̍ kūā Bɛ̍ti̍lɛ̍hɛ̄m o̍ būŋgɛ̄ī Chūdi̍a̍āve̍ ni᷄ŋ nda̍ Mēēle̍ le̍ mā kɔ̍ 
po̍o̍nyīāā nda̍ dīōla̍ŋ. Ndu̍yɛ̍, Mēēle̍ wa̍ a̍ yo᷄llo̍. 

6Bōōndi̍i̍ nda̍ wa̍ lo̍ŋ nde̍, mi̍ pūle̍i̍ kāndū ndu̍ nɛ̄īyo̍. 

7Mbo̍ vīālū wānā pɔ̍nɔ̍ɔ̍. Vīōlɔ̄ɔ̄ ndɔ̍ tāso̍o̍ wa̍ ko̍ŋ ni̍. Mbo̍ wōū ndu̍ o̍ kōlāla̍ 
ŋ̍pɛ̍ŋgɛ̍la̍ŋ ni᷄ŋ. Mbo̍ mɔ̄ɔ̄sīāā ndu̍ mɔ̍ɔ̍su̍ mɔ̍ɔ̍su̍. Mbo̍ yāmbū ndu̍ o̍ nyɛ̄ nda̍ dōū 
chɔ̍lūa̍a̍ nyɛ̄ dīa̍a̍ wo̍ ni᷄ŋ. Kāni̍ fo̍ndōle̍, fo̍ndāŋ nda̍ a̍a̍ yi̍yā mi̍ālla̍ wo̍ wa̍ ō pīāā 
cha̍ a̍ wāŋndā chīe̍e̍ya̍. 

Kii̍l̍a̍a̍ Mɛl̄ɛk̄a̍a̍ chɔm̄nu̍ŋ wa̍nāā māndāā lāsāa̍ 
8Wānāā māndāā lāsāa̍ ā wa̍ o̍ tāndā kōŋ ni᷄ŋ. Ā wa̍ sāa̍ ndāa̍ īkɛ̄i̍ o̍ fo̍ndāŋ nda̍ 
māndā chɔ̍lūa̍a̍ wo̍ i̍chɔ᷅l kōŋ. 

9Mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ chɔ̄mnu᷄ŋ nda̍. Ndu̍yɛ̍, mi̍ pa̍ŋgēle̍ Māsānɔ̄ɔ̍ 
Mɛ̄lɛ̄ka̍a̍ bālū nda̍ si̍lɔ̍ a̍ dīōndɔ̄ɔ̍. Mi̍ sīōōŋnde̍ bīī nda̍ ta̍u̍ ta̍u̍. 

10Kɛ̍, mi̍ ki̍i̍la̍nɔ̍ Mɛ̄lɛ̄ka̍a̍ dīmūl nda̍ āā, “Lā yɔ᷅ŋ īsīōōŋ te̍. I̍ chu̍u̍ nya̍ yōōŋgū 
kɛ̄ndɔ̄ɔ̍, o̍ cho̍ wāŋnda̍ kpe̍de̍ kɔ᷅l kɛ̄ndɔ̄ɔ̍ kē ta̍u̍ wo̍. 

11Yōōŋgū ko᷄ŋ cho̍ ni̍ māā ā vīlu̍l nya̍ wānā pi̍ŋīa̍a̍ pāa̍le̍ hāūle᷅ŋ o̍ chi̍e̍e̍ Dēēvi̍o̍o̍ 
ni᷄ŋ, ndu̍ yɔ̍nūŋ ni̍ māā Māsānɔ̄ɔ̍ Ki̍li̍tī. 

12Lā chō chɛ̄lɛ̄kpɔ̍ɔ̍ kōmāl ma̍ mɔ̄ɔ̄sīāā ndu̍ o̍ kōlāla̍ i̍pɛ̍ŋgɛ̍la̍ŋ ni᷄ŋ ma̍ yāmbū ndu̍ 
o̍ nyɛ̄ nda̍ dōū chɔ̍lūa̍a̍ nyɛ̄ dīa̍a̍ wo̍ ni᷄ŋ. Ko̍ŋ wa᷅ ni̍ŋ ta̍a̍māsi̍o̍o̍ le̍ nya̍ mī lā sīna̍ 
ni̍.” 

13O̍ lē pīlɛ̍ ni᷄ŋ kpe̍, mi̍ ki̍i̍la̍a̍ Mɛ̄lɛ̄ka̍a̍ chēle̍ŋ ā chɔ̄mnu᷄ŋ ku̍ndā bɛ̄ndōo̍ hɔ̄lāā 
tūlu̍ a̍ ki̍i̍la̍nɔ̍ Mɛ̄lɛ̄ka̍ kōŋ. Ā wa̍ Mɛ̄lɛ̄ka̍ sāŋgālāa̍ mā dīmī āā, 

14“Nya̍ cho̍ o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍ wa̍, lā sāŋga̍la̍ Mɛ̍lɛ̄ka̍. Ndu̍yɛ̍, kɔ̄l 
nyūlōo̍ chō le̍ wānāā o̍ hi̍ni̍ kɔ̄l o̍ chi̍e̍ēŋndo̍ chōo̍ wa̍.” 

15Mɛ̄ɛ̍ ki̍i̍la̍a̍ Mɛ̄lɛ̄ka̍a̍ mɛ̄i̍ nda̍ ma̍ kūānu᷄ŋ o̍ ha̍la̍a̍ ni᷄ŋ, mi̍ wānāā māndāā lāsāa̍ 
dīmu̍la᷅ŋ āā, “Ŋ̄ kɔ̄nu᷅ŋ Bɛ̍ti̍lɛ̍hɛ̄m. Lā ŋ̄ kɔ̍ to̍fāŋ mī ŋ̄ chē nyɛ̍ yɔ̍nu̍ŋ ho̍ō mi̍ 
Māsānɔ̄ɔ̍ Mɛ̄lɛ̄ka̍ dīmūl na̍a̍ a̍ ndu̍ o̍kɔ̄ɔ̄ wo̍.” 

16Mi̍ wānāā māndāā lāsāa̍ kūā chɔ̍ chɔ̍ Bɛ̍ti̍lɛ̍hɛ̄m. Ā lo̍ nūūvīa̍a̍ ma̍ sāālu᷄ŋ Me̍ēle̍ 
nda̍ Chōo̍sɛ̍ a̍ chɛ̄lɛ̄kpɔ̍ɔ̍. Ō wa̍ ō yāmbāā nāa̍ nda̍ dōū chɔ̍lūa̍a̍ nyɛ̄ dīa̍a̍ wa̍. 

17Mɛ̄ɛ̍ nda̍ chē chɛ̄lɛ̄kpɔ̍ɔ̍, ma̍ tīū dīōmndā ki̍i̍la̍a̍ Mɛ̄lɛ̄ka̍a̍ dīmu̍l nda̍ a̍ pōo̍mbɔ̄ɔ̍ 
ho̍ō o̍kɔ̄ɔ̄ la̍ŋ si̍lɔ̍. 

18Mi̍ kɔ̄ndɔ̄fi̍llo̍ bīī wāŋnda̍ kpe̍de̍ a̍ tu̍e̍ī nyɛ̄ wānāā māndāā lāsāa̍ ā dīmi̍ wo̍ wa̍. 

19Kɛ̍, mi̍ Mēēle̍ ndu̍ ndu̍ kɛ̄si᷄ŋ sɔ̍ɔ̍ŋ mu᷅ŋ kpe̍de̍ o̍ kɔ̄l mbō yīyāŋ a̍ mu̍ŋ. 

20O̍ ko̍ŋ kɔ̍ɔ̍lī, mi̍ wānāā māndāā lāsāa̍ mīīŋgū. Ma̍ kūā a̍ Mɛ̄lɛ̄ka̍ sāŋgālāa̍ le̍ nyɛ̄ 
o̍ nyɛ̄ nda̍ tūēī ma̍ chā, kāni̍ fo̍ndōle̍, mɛ̄ɛ̍ ki̍i̍la̍nɔ̍ Mɛ̄lɛ̄ka̍a̍ dīmu̍l nda̍ yɛ̍, le̍nde̍ 
ko̍ni̍ nda̍ sāālu̍ŋ ni̍. 

Ā ke̍ chɛl̄ɛk̄pɔɔ̍ ̍dīōla̍ŋ 
21O̍ pālɛ̍i̍ ŋɔ̍ma̍a̍ ve̍, mɛ̄ɛ̍ te̍le̍ŋndo̍ fūūlu̍u̍ le̍ ndu̍ hīvīo̍o̍ o̍ chīɛ̄ī kɔ̄ɔ̄lī, ma̍ kē ndu̍ 
dīōla̍ŋ āā, Chi̍i̍sū. Kāni̍, lɔ̍ɔ̍pa̍ bɛ̍ɛ̍ Mēēle̍ chu̍ā yo᷄l ndɔ̄ɔ̍ dīōla̍ŋ nda᷅ŋ ki̍i̍la̍nɔ̍ 
Mɛ̄lɛ̄ka̍a̍ dīmi̍ ni̍ māā ā vēēlu̍ ndu̍ la̍ŋ. 

Ā hīŋ a̍ Chii̍s̍ū o̍ chīɛī̄ Chu̍ūwa̍ sōlī sa̍lāa̍ wo̍ niŋ᷄ 
22-24Mi̍ te̍le̍ŋndo̍ fūūlūū le̍ mī Mēēle̍ kūɛ̄ Chūlu̍sɛ̄lɛ̄m le̍ dīndīo̍o̍ sɔ̄lāa̍ Mɛ̄lɛ̄ka̍ o̍ 
hɔ̄l mɛ̄ɛ̍ sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍ yɛ̍. Le̍ he̍ī, ma̍ kūā Chūlu̍sɛ̄lɛ̄m nda̍ 
Chōo̍sɛ̍ pɔ̍nɔ̍ ndɔ̄ o̍ chīɛ̍i̍ Mɛ̄lɛ̄ka̍a̍ ni᷄ŋ. Mɛ̄ɛ̍ nda̍ fūūlu̍u̍, ma̍ sōlī sa̍lāa̍ le̍ mī Mēēle̍ 
si̍mnu᷄ŋ vɛ̍lɛ̄ ō dīāndāā. Kāni̍, mɛ̄ɛ̍ sāwāla̍ Māsānɔ̄ɔ̍ Mɛ̄lɛ̄ka̍la̍ŋ lā dīmi̍ yɛ̍, mɛ̄ɛ̍ mī 
nda̍ a̍a̍ so̍li̍ ka᷅ŋgbu̍a̍a̍ ɔ̄ɔ̄ pīīŋnda̍ ā ŋīɔ̍ɔ̍ŋ sa̍lā. Ma̍ sōlī sa̍lāa̍ ho̍ō. Kɔ̄lā nda̍ wa̍ la̍ŋ 
Chūlu̍sɛ̄lɛ̄m nda̍ŋ, ma̍ kūā a̍ chɛ̄lɛ̄kpɔ̍ɔ̍ Chi̍i̍sū le̍ ndu̍ mālɔ̄ɔ̍ Ma̍sānɔ̄ɔ̍ Mɛ̄lɛ̄ka̍ o̍ 
bā. Kāni̍, ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Chūā tāse̍ o̍ chūā tāse̍ wānā 
la̍nɔ̍ɔ̍ vēlū pɛ̍, tē o̍ wa̍ wānā pɔ̍nɔ̍ɔ̍ pɛ̍, mɛ̄ɛ̍ mbō wa̍ ō yɔ̄ŋga᷄ŋ le̍ Māsānɔ̄ɔ̍ Mɛ̄lɛ̄ka̍.” 
Le̍ he̍ī, ma̍ chūā Chi̍i̍sū ma̍ māl ndu̍ Mɛ̄lɛ̄ka̍ o̍ bā. 

25Po̍ pi᷅lɛ̍ wa̍ Chūlu̍sɛ̄lɛ̄m dīōla̍ŋ āā, Si̍mīɔ̄ŋ. Ō wa̍ wānā kɛ̍ndɛ̄. Ndu̍yɛ̍, ndu̍ o̍o̍ nɔ̍ 
bɛ̄ɛ̄le̍ŋ le̍ Mɛ̄lɛ̄ka̍. Ō wa̍ lēhɔ̄l o̍ nɛ̄ī le̍ bōōndi̍i̍ Mɛ̄lɛ̄ka̍ ndu̍ o̍o̍ nɔ̍ le̍ I̍sɔ̄lūɛ̄ī sōlīo̍o̍ 
o̍ mɔ̍nɛ̍i̍ ni᷄ŋ nde̍. Nyi̍na̍ Mɛ̄lɛ̄ka̍a̍ wa̍ ndu̍ kɔ̄ɔ̄lī. 

26Mi̍ Nyi̍na̍ Mɛ̄lɛ̄ka̍a̍ chɔ̄m ndu̍ māā ō cho̍ wu̍ le̍ mɛ̄ɛ̍ mbō lo̍ o̍ ko̍ŋ mbō chē fɛ̍lɛ̍ŋ 
Ki̍li̍tī, wāna̍ Māsānɔ̍ɔ̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ 
wo̍. 

27Ndu̍yɛ̍, mi̍ Nyi̍na̍ Mɛ̄lɛ̄ka̍a̍ tōsā mi̍ Si̍mīɔ̄ŋ hu᷅ŋ o̍ chīɛ̍i̍ Mɛ̄lɛ̄ka̍a̍ ni᷄ŋ. Mi̍ Chōo̍sɛ̍ 
a̍ Mēēle̍ a̍ hu᷅ŋ a̍ pōo̍mbɔ̄ɔ̍ Chi̍i̍sū lo̍ŋ le̍ ndu̍ mālɔ̄ɔ̍ Mɛ̄lɛ̄ka̍ o̍ bā mɛ̄ɛ̍ sāwāla̍ 
Mɛ̄lɛ̄ka̍ ke̍ Mūu̍sē le̍ Chu̍ūwa̍ la̍ŋ lā dīmi̍ yɛ̍. 

28O̍ ko̍ŋ, mi̍ Si̍mīɔ̄ŋ chu̍ā ndu̍ o̍ bāla̍ŋ chōo̍ mbo̍ mēl Mɛ̄lɛ̄ka̍ ba̍li̍ka̍a̍. Mbo̍ dīmī 
āā, 

29“Māsānɔ̄ɔ̍ Mɛ̄lɛ̄ka̍, ā chāā ni̍ko̍ bu̍ɛ̍ī nūmndo̍ chūā mbō kūɛ̄ a̍ kɔ̄l nyūlū. Kāni̍, a̍ 
to̍sa̍ mɛ̄ɛ̍ ŋ̄ chūe̍l ndu̍ būŋgɛ̄i̍ yɛ̍. 

30I̍ che᷅ a̍ hɔ̄ltē nīle̍ŋ pɛ̍ɛ̍ŋ mɛ̄ɛ̍ ŋ̄ pīŋī ni̍ŋ wa᷅ŋndā chīe̍e̍ya̍ yɛ̍. 

31A̍ to̍sa̍ he̍ī wāŋnda̍ kpo̍u̍ o̍ hɔ̄l. 

32Ndu̍ cho̍ nyɛ̄ wa̍wo̍ŋ chɔ᷅m ni̍ŋ wa̍nāa̍ cho̍ a̍ Chu̍ū le̍ wa̍ nɛ̄ī nu̍mndo̍ ni̍. Ndu̍yɛ̍, 
mbō tōsa̍ mī wānāā nūmnda̍ I̍sɔ̄lūɛ̄ī a̍ sɔ̍la̍ bɛ̄ɛ̄le̍ŋ.” 

33Mi̍ kɔ̄ndɔ̄fi̍llo̍ bīī Chōo̍sɛ̍ nda̍ Mēēle̍ a̍ nyɛ̄ nda̍ dīmi̍ a̍ pōo̍mbɔ̄ɔ̍ ho̍ō o̍kɔ̄ɔ̄ wo̍. 

34Mi̍ Si̍mīɔ̄ŋ du̍a̍ū nda̍ sa̍la̍. Ndu̍yɛ̍, mbo̍ dīmūl Mēēle̍ ka᷅la̍ ndɔ̄ āā, “Mɛ̄lɛ̄ka̍ hɛ̄li̍ 
pōo̍mbɔ̄ɔ̍ ho̍ō le̍ mbō tōsa̍ mī wānāā fāŋgā fa̍ŋgā I̍sɔ̄lūɛ̄ī a̍ sɔ̍la̍ nyɛ̄ pālāā fɛ̍ɛ̍ŋ 
fɛ̍ɛ̍ŋndo̍, ndu̍yɛ̍ vɛ̍lɛ̄, mī ā fāŋgā fa̍ŋgā ā sɔ̄la̍ pīōŋɔ̄ɔ̍. Mɛ̄lɛ̄ka̍ yɔ̄ŋgu̍ ndu̍ le̍ mbō 
wa̍ māā kpālō o̍ ŋ̄wāŋndā chīe̍e̍ lo̍. Ndu̍yɛ̍, wānāā ka̍ ka̍ cho̍ ndu̍ sīmūl. 

35Le̍ he̍ī, ō chō tōsā mī yīya᷄ŋnda̍ŋ wānāā fāŋgā fa̍ŋgā o̍ lākɔ̄l mī lā wa̍ lā chɔ̄ɔ̄māā 
kpe̍nde̍ke̍le̍. Ndu̍yɛ̍, nūm Mēēle̍, mɔ̍nɛ̍i̍ chō lūɛ̄īyɔ̄ɔ̄ o̍ nyi̍nā nūmndo̍ ni᷄ŋ mɛ̄ɛ̍ nda̍ 
chūkū wa᷅ŋndo̍ nu̍a̍ā a̍ mūɛ̄ī fāŋnde̍ yɛ̍.” 

36Wɛ̄ɛ̄ŋ pīlɛ̍ wa̍ vɛ̄lɛ̄, dīōla̍ŋ āā, A̍nā. Wāna̍ su̍a̍ā le̍ Mɛ̄lɛ̄ka̍a̍ wo̍ o̍ wa̍ ni̍. O̍ kāa̍le̍ 
A̍sīɛ̄ɛ̄le̍ŋ chōo̍ ndu̍ o̍o̍ fu̍la̍ ni̍. Nda̍ a̍a̍ ve̍e̍lū fi̍nyā ndɔ̍ āā, Fānu̍wɛ̄l. Wɛ̄ɛ̄ŋndo̍ ho̍ō 
ndu̍ o̍o̍ yu̍wa̍ ni᷅ŋ ta̍u̍. Chɔ̍ŋ a̍ chɔ̄nɔ᷄ŋ ndɔ̄ɔ̍ mbo̍ hīāū pɔ̍nɔ̍ɔ̍ kɔ̄ɔ̄lī, wɔ̄sīla̍ŋ lā hīōū 
lā ŋɔ᷄mmɛ̍ū mi̍ pɔ̍nɔ̍ɔ̍ wū. 

37Chɔ̍ŋ ni᷅ŋ a̍ te̍le̍ŋ ko̍ŋ, ō chu̍e̍ lɛ̍ pɔ̍nɔ̍ che᷅le̍ŋ te̍. Ndu̍yɛ̍, wɔ̄sīlā ndɔ̄la̍ŋ la̍ a̍a̍ chīŋā 
ni᷅ŋ be̍le̍-ŋɔ̍ma̍a̍ a̍ lā hīɔ̍ɔ̍lu̍. Le̍ lɔ̍ɔ̍ lɔ̍ɔ̍ ō chō o̍ chīɛ̍i̍ Mɛ̄lɛ̄ka̍a̍ wo̍ ni᷄ŋ. Le̍ pāa̍le̍ŋ a̍ 
nyūmnda̍ŋ ō chō Mɛ̄lɛ̄ka̍ sōōlūūwo̍, su᷅mndo̍ bīyɔ̄ɔ̍ a̍ pīɛ̄īle̍ŋ. 

38A̍ bōōndi̍i̍ ke̍ŋ mi̍ A̍nā hu᷅ŋ nāa̍ Mēēle̍ chu̍a̍ nda̍ Chōo̍sɛ̍. Mbo̍ kāndū Mɛ̄lɛ̄ka̍ 
ba̍li̍ka̍a̍ mēllo̍. Ndu̍yɛ̍, mbo̍ kāndū sūɛ̍i̍ a̍ Chi̍i̍sū o̍kɔ̄ɔ̄ nāa̍ wāŋnda̍ kpo̍u̍ chu̍a̍ a̍ 
wa̍ chūmndo̍ le̍ te̍le̍ŋ Mɛ̄lɛ̄ka̍ ndu̍ o̍o̍ nɔ̍ le̍ Chūlu̍sɛ̄lɛ̄m bāŋāa̍ wo̍ wa̍. 

Ā mīīŋgu̍ Na̍a̍sa̍lūɛī̄ 
39Mɛ̄ɛ̍ Chōo̍sɛ̍ nda̍ Mēēle̍ a̍ chi̍i̍ nyɛ̄ o̍ nyɛ̄ tōsā mɛ̄ɛ̍ sāwāla̍ Māsānɔ̄ɔ̍ Mɛ̄lɛ̄ka̍la̍ŋ 
lā dīmi̍ yɛ̍, ma̍ mīīŋgū o̍ nda̍ lo̍ Na̍a̍sa̍lūɛ̄ī o̍ lɛ̄ŋndē Kāli̍līle̍ŋ ni᷄ŋ. 

40Mi̍ pōo̍mbɔ̄ɔ̍ hīndū. Mbo̍ sīmnu᷄ŋ wa᷅na̍ dīāllūŋ kālā. Mi̍ Mɛ̄lɛ̄ka̍ kē ndu̍ kɔ̄l 
kālo̍o̍ ta̍u̍ bɛ̍ndū. Ndu̍yɛ̍, sa̍la̍ Mɛ̄lɛ̄ka̍a̍ wā ndu̍ kɔ̄ɔ̄lī. 

Chii̍s̍ū ku̍ɛ ̄o̍ chīɛi̍ ̍Mɛl̄ɛk̄a̍a̍ niŋ᷄ 
41Wɔ̄sī o̍ wɔ̄sī Chōo̍sɛ̍ nda̍ Mēēle̍ nda̍ a̍a̍ ku̍ā Chūlu̍sɛ̄lɛ̄m le̍ bɔ̄ŋa᷅ŋ lōōna᷄ŋndo̍ a̍ 
hīōūwɔ̄ɔ̍ chōo̍ wo̍ o̍kɔ̄ɔ̄. 

42Mi̍ te̍le̍ŋndo̍ fūūlūū le̍ kɔ̄la̍ŋ o̍ bɔ̄ŋa᷅ŋndo̍ ho̍ō. Bōōndi̍i̍ ke̍ŋ Chi̍i̍sū wa̍ wɔ̄sīla̍ŋ 
tɔ̍ a̍ lā tīɔ̍ɔ̍ŋ. Ma̍ kūā Chūlu̍sɛ̄lɛ̄m le̍ bɔ̄ŋa᷅ŋndo̍ ho̍ō māā pāāndū. 

43Mɛ̄ɛ̍ bɔ̄ŋa᷅ŋndo̍ chūū ma̍ cha᷄ŋ mi̍i̍ŋgōo̍. Kɛ̍, mi̍ Chi̍i̍sū lo̍nu᷄ŋ kɔ̍ɔ̍lī Chūlu̍sɛ̄lɛ̄m. 
Fi̍nyā ndɔ̄ nda̍ kāla̍ ndɔ̄ ā sīna̍ le̍. 

44Nda̍ a̍a̍ wa̍ ko̍ kɔ̍l māā ō chō wānāā nda̍ wa̍ kɔ̄la̍ŋ nda̍ tɛ̄ɛ̄ŋ. Ma̍ kūā le̍ pāa̍le̍ŋ 
kpɛ᷅ŋ. O̍ ko̍ŋ, ma̍ kāndū ndu̍ nūūvīa̍a̍ wānāya᷅ŋ ndāa̍ŋ tɛ̍ɛ̄ŋ a̍ ndi̍a̍a̍mɔ̍ɔ̍wa̍a̍ ndāa̍ 
tɛ̍ɛ̄ŋ. 

45Kɛ̍, ā sēēlu̍ŋ ndu̍ le̍. Ma̍ mīīŋgū ndu̍ nūūvīa̍a̍ Chūlu̍sɛ̄lɛ̄m. 

46O̍ pālɛ̍i̍ yāa̍ ndɔ̄ɔ̍ ma̍ sāālu᷄ŋ ndu̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Ō wa̍ īchāli̍ nda̍ wānāa̍ 
pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Ō wa̍ nda̍ nīla̍ŋ yāŋɔ̄ɔ̍, ndu̍yɛ̍, mbō 
nyūūnīāā nda̍. 

47Mi̍ kɔ̄ndɔ̄fi̍llo̍ bīī wānā o̍ wāna̍ tu̍e̍ī mūlī kɔ̄l kālu̍ o̍ mu̍lī nyu̍u̍nīāāla̍ŋ ndo̍. 

48Mɛ̄ɛ̍ kāla̍ ndɔ̄ nda̍ fi̍nyā ndɔ̄ a̍ che᷅ ndu̍, mi̍ kɔ̄ndɔ̄fi̍llo̍ bīī nda̍. Mi̍ kāla̍ ndɔ̄ nyu̍nā 
ndu̍ āā, “Vɛ᷅ na̍a̍ ī wāā nu̍a̍ā tōsāllo̍, po̍ nūu̍? Kāni̍ ni᷅ŋ, fi̍nyā nūm ni̍, ya̍ ni̍, ŋ̄ chō 
nu̍m nūūvīa̍a̍. Ŋ̄ wa̍ ni᷅ŋ o̍ kɔ̄l lānda᷄ŋ bɛ̍ndū ni᷄ŋ.” 

49Mi̍ Chi̍i̍sū mūlūl nda̍ āā, “Ɔ̍ɔ̄ le̍ sa̍bū nya̍ nūūvīāā ya̍ wo̍? Lā si̍nā māā I̍ nɔ̍ le̍ 
wāa̍ o̍ fi̍nyā nūu̍ lo̍ chi̍ɛ̍ī ni̍ŋ te̍?” 

50Kɛ̍, ā sīna̍ nyɛ᷅ o̍ di̍mu̍l nda̍ wo̍ pɛ̄ŋgu̍ le̍. 

51Mbo̍ kūā nda̍ nda̍ā Na̍a̍sa̍lūɛ̄ī, ndu̍yɛ̍, mbo̍ dīīku᷄ŋ nda̍. Mi̍ kāla̍ ndɔ̄ kɛ̍si᷄ŋ sɔ̍ɔ̍ŋ 
mu᷅ŋ kpe̍de̍ o̍ kɔ̄l. 

52Mi̍ Chi̍i̍sū hi̍a̍ū lāchī a̍ hīndɔ̄ɔ̍. Ndu̍yɛ̍, mi̍ kɔ̄l kālu̍ ndɔ̄ɔ̍ bɛ̍ɛ̍ hi̍a̍ū lāchī a̍ 
chɔ̄ɔ̄lɔ᷄ŋndo̍. Yēēmɛ̍i̍ ndūɛ̍i̍ bɛ̍ɛ̍ mi̍ ī hīāū lāchī a̍ chɔ̄ɔ̄lɔ᷄ŋndo̍ Mɛ̄lɛ̄ka̍ o̍ kɔ̄l a̍ 
wāŋndā chīe̍e̍ya̍ o̍ lākɔ̄l. 

Lu̍kū 3 

Chɔŋ᷄ Wānā Yiŋ̍āa̍ bɛɛ̄n̄dia̍̍a̍ nɛī̄yo̍ 
(Māa̍ti̍u̍ 3:1-12; Ma̍kī 1:1-8; Chɔ᷄ŋ 1:19-28) 

1Bōōndi̍i̍ pi᷅lɛ̍, mi̍ yōōŋgu̍ Mɛ̄lɛ̄ka̍a̍ hūŋ nāa̍ Chɔ᷄ŋ chu̍a̍, po̍ Sɛ̄kāla̍yā wo̍, nāa̍ o̍ wa̍ 
o̍ po̍llo̍ ni᷄ŋ nda̍. Bōōndi̍i̍ ke̍ŋ, Māsāa̍ Tābi̍lūā ndu̍ wa̍ māsā bɛ̍ndōo̍ le̍ māsāa̍ 
kpe̍de̍ o̍ lɛ̄ŋīī Lu̍o̍ma᷅ŋnde̍ ni᷄ŋ ni̍. Ndu̍yɛ̍, wɔ̄sīlā ndɔ̄la̍ tɔ̍ a̍ lā ŋūɛ̍ɛ̍nu̍la̍ŋ o̍ 
māsāle̍ŋ ni᷄ŋ la̍ wa̍ la᷅ŋ ni̍. Pɔ̍ŋti̍ɔ̍ɔ̍ Pa̍i̍lē, ndu̍ wa̍ māsa̍ māLu̍o̍ma᷅ŋndo̍ le̍ lɛ̄ŋndē 
Chūdi̍a̍āle̍ŋ ni̍. Hɛ̍lɔ̄ɔ̄, ndu̍ wa̍ māsāa̍ le̍ lɛ̄ŋndē Kāli̍līle̍ŋ, mi̍ Fi̍li̍pī pɔ̍mbɔ̄ ndɔ̄ ndu̍ 

wa᷅ māsāa̍ le̍ būŋgɛ̄ī Ītu̍lūāāve̍ a̍ būŋgɛ̄ī Ti̍lu̍a̍ko̍na̍i̍tīīve̍. Lāīsa̍nīāā, ndu̍ wa̍ 
māsāa̍ le̍ būŋgɛ̄ī Ābīli̍i̍nīve̍. 

2A̍ te̍le̍ŋ A̍na̍sī nda̍ Ka̍ya̍fāā a̍ wa̍ wānāā bɛ̄ndūāā sōlīāā lāsa̍lāa̍ le̍ Chu̍ūwāa̍ wa̍ 
bōōndi̍i̍ ke̍ŋ nda̍ ve̍, mi̍ Mɛ̄lɛ̄ka̍ ō kē Chɔ᷄ŋ, po̍ Sɛ̄kāla̍yā wo̍ yōōŋgōo̍. 

3Mi̍ Chɔ᷄ŋ ba̍lū si̍lɔ̍ a̍ sūɛ̍i̍ Mɛ̄lɛ̄kɛ̍i̍ dīmīo̍o̍ o̍ lɛ̄ŋīī Pīo̍o̍ Chɔ̍ɔ̍dāŋ ke̍e̍ku̍ ni᷄ŋ nde̍. 
Mbo̍ yōndā, āā, “Lā ma᷄l yɔ᷅ŋndā nyāla̍ wɔ̍ɔ̍ŋnda̍ŋ mī lā sɔ̄la̍ pūlɔ̄ɔ̍ Mɛ̄lɛ̄ka̍a̍. Ko̍ŋ 
to̍sā ni̍, mī Mɛ̄lɛ̄ka̍ ma᷄l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ.” 

4Le̍nde̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā po̍o̍nyi̍a̍a̍ o̍ yāu̍ ndɔ̄ɔ̍ ni᷄ŋ ni̍ āā, “Wāŋndo̍ 
chō yōndāa̍ o̍ po̍llo̍ ni᷄ŋ, ō chō dīmīo̍o̍ āā, ‘Lā tōōsi̍a̍a̍ nɛ̍īyo̍ Ma̍sānɔ̄ɔ̍ Mɛ̄lɛ̄ka̍ lāchī 
Lā tōōsi̍a̍a̍ ndu̍ mbō wa̍ nyɛ̄ kɛ̄ndɛ̄ sa̍kpō. 

5Kpōlo̍ŋnda̍ŋ kpe̍de̍ lā chō wā lā pēēlāā, pēmbo᷄ŋ kpo̍u̍ ŋ̄ chō wā ŋ̄ pēsīāā, mī ŋ̄ 
yɔ̄nu̍ŋ dɛ̍ŋgbɛ̍. Nɛ̄īla̍ tu̍u̍ndu̍ɛ̍i̍la̍ŋ lā chō sāndɔ̄ɔ̄ sa̍kpo̍, nɛ̄īla̍ wɔ̍ɔ̍ŋnda̍ŋ lā chō 
sīmnɔ᷄ŋ nyɛ᷅ kɛ̄ndɛ̄ tɛ̍lɛ̍lɛ̍. 

6Wāŋndā chīe̍e̍ya̍ kpe̍de̍ ā chā ni̍ŋ mɛ̄ɛ̍ Mɛ̄lɛ̄ka̍ pīŋī wa᷅ŋnda̍ yɛ̍.’ ” 

7Mi̍ wāŋnda̍ hūŋ ta̍u̍ ta̍u̍ nāa̍ Chɔ᷄ŋ chu̍a̍ le̍ mbō yīŋ nda̍ yīŋɔ̄ɔ̍ Mɛ̄lɛ̄ka̍a̍. Mbo̍ 
dīmūl nda̍ āā, “Lā wɔ̄u̍. Lā chō kɛ̄ūwāā bɛ̄ndū. Nɛ̄ɛ̍nɛ̍ di̍mu̍l lɛ̄ nya̍ māā tē ā pūlū 
nya̍ pɛ̍, mɛ̄ɛ̍ nyɛ̄ pālāā Mɛ̄lɛ̄ka̍ tūsī ni̍ŋ ndo̍ bēndū nya̍? 

8Lā tōsa̍ wɔ̍ fɛ̍lɛ̍ŋ ka̍ālā chɔ᷅m māā lā ma᷄l yɔ̄ŋndā wɔ̄ɔ̍ŋnda̍ŋ nda̍ŋ. Lā yi̍ya᷄ŋ 
kpo̍so̍ŋ o̍ kɔ̄ltā nyāla̍ŋ ni᷄ŋ mī lā dīmi̍ āā, ‘Na̍a̍ na̍a̍ chūāūwāa̍ E̍bīlāha᷅mnda̍ na̍a̍ ŋ̄ 
chō ni̍, le̍la̍ŋ, nu̍a̍ā ni̍,’ le̍. Mī di̍mu̍l nya̍, pōūta̍ŋ nda᷅ŋ bɛ̍ɛ̍, Mɛ̄lɛ̄ka̍ nɔ̄lā mbō 
sīīŋgu̍u̍ la̍ŋ chūāūwa̍ le̍ E̍bīlāha᷅m.” 

9Mi̍ Chɔ᷄ŋ lo᷅ o̍ ko̍ŋ mbo̍ dīmūl nda̍ o̍ lētāle̍ ni᷄ŋ āā, “Yɔ̄m o̍ yɔ᷄m ku̍m ko̍mɔ̄ɔ̄ kɛ̄ndɛ̄ 
le̍, ā chō ndu̍ kīo̍ŋ. Chūe̍i̍ chō ni᷅ŋ ī hēēlāā le̍ ndi̍ kīo̍ŋ ndo̍. Ā kēŋ pɛ̍, ā dɔ̄ū o̍ yīŋ.” 

10Mi̍ fāŋgāa̍ ho̍ō nyūnā Chɔ᷄ŋ āā, “Ō yɛ̄ɛ̍nɛ̍ na̍a̍ ŋ̄ tōsa̍ yɛ̍?” 

11Mbo̍ mūlūl nda̍ āā, “Tē wāŋndo̍ nɔ̄ pɛ̍ do᷅māla̍ŋ lā tīɔ̍ɔ̍ŋ, ō ke̍ wa᷅na̍ nɔ̍ ho̍ō 
kpo̍so̍ŋ te̍ wo̍ ō pīlɛ̍. Wāna̍ nɔ̍ nyɛ̄ dīa̍a̍ wo̍ bɛ̍ɛ̍, ō ke̍ wa᷅na̍ nɔ̍ ho̍ō le̍ wo̍ ō ti᷄ŋ.” 

12Mbo̍ lō o̍ ko̍ŋ, mi̍ kɔ̍sɔ̄ŋnda̍ bɛ̍ɛ̍ a̍ hu᷅ŋ le̍ mā yīŋ nda̍ yīŋɔ̄ɔ̍ Mɛ̄lɛ̄ka̍a̍. Ma̍ nyūnā 
Chɔ᷄ŋ āā, “Ti̍chā, yɛ̄ɛ̍nɛ̍ na̍a̍ na̍a̍ ŋ̄ tōsa̍ yɛ̍?” 

13Mbo̍ mūlūl nda̍ āā, “Lā bi̍ī wāŋnda̍ nyɛ̍ sɔ̄lāā o̍ bā mbō hīōū mɛ̄ɛ̍ nda̍ dīmūl nya̍ 
yɛ̍ le̍.” 

14So̍vɛ̄i̍ya̍ bɛ̍ɛ̍ ma̍ nyūnā āā, “Na̍a̍ yɛ̄, yɛ̄ɛ̍nɛ̍ na̍a̍ ŋ̄ tōsa̍ yɛ̍?” Mbo̍ dīmūl nda̍ āā, 
“Lā bi̍ī wānā nyɛ̍ sɔ̄lāā fo̍ndō o̍ bā le̍. Ndu̍yɛ̍, lā ho᷅l wānā su̍ɛ̍i̍ fo̍ndō le̍. Lā hīni̍ 
kɔ̍l a̍ pāāwā nya̍ nda̍ kē nya̍ wo̍.” 

15Wāŋnda̍ wa̍ lēhɔ̄l o̍ nɛ̄ī māā nyɛ̄ chō hūnɔ̄ɔ̄ yɔ̄nɔ᷄ŋ. Ma̍ kāndū nda̍ pi̍la̍ nyūūnīa̍a̍ 
o̍ lākɔ̄l āā, “Bāā pōo̍ ho̍ō, ndu̍ cho̍ Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō 
vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍?” 

16Kɛ̍, mi̍ Chɔ᷄ŋ di̍mūl nda̍ āā, “Ya̍ ya̍ a̍ mɛ̄ŋnda̍ŋ ya̍ I̍ yi᷅ŋ nya̍ yīŋɔ̄ɔ̍ Mɛ̄lɛ̄ka̍a̍ ni̍. Kɛ̍, 
wānā cho̍ hūnɔ̄ɔ̄ ō nɔ̄ kpāāyāa̍ ō hīōū ya̍. I̍ cho̍ bɛ̍ɛ̍ o̍ sɔ᷅vɛ̍ mī ti̍mbi̍ yūēī ndūɛ̍i̍ 
lākɔ̄ɔ̄vɛ̄i̍ye̍ le̍. Wānā ko̍ŋ, ndu̍ cho̍ nya̍ hūnɔ̄ɔ̄ yīŋɔ̄ɔ̄ a̍ Nyi̍na̍ Mɛ̄lɛ̄ka̍a̍ ni̍ a̍ yīŋnde̍ŋ. 

17Ō chō hūnɔ̄ɔ̄ wānāā wɔ̄ɔ̍ŋnda̍ sōlī wānāā kɛ̄ndīa̍a̍ tɛ̄ɛ̄ŋ. Ō chō ni᷅ŋ bɛ̍ɛ̍ o̍ 
bɛ̍ɛ̍ndīa̍ŋ le̍ he̍ī tōsāa̍. Ndu̍yɛ̍, ī chō yɔ̄nɔ᷄ŋ mɛ̄ɛ̍ wāŋndo̍ tōsā nu̍a̍ā a̍ tɔ̄lɔ̄ɔ̍ yɛ̍. Tē 
ō nɛ̄i̍ pɛ̍, ō hɛ̄i̍, tɔ̄lɔ̄ɔ̄ kpe̍e̍kpe̍i̍yo̍ ndu̍ ō hēēlu̍ o̍ kāā. Tɛ̄fɛ̍la̍ŋ ki̍nɛ̍i̍ a̍ fu̍e̍ēŋnde̍ ō 
chu̍a̍ ō lōm. Le̍nde̍ i̍ cho̍ hūnɔ̄ɔ̄ yɔ̄nɔ᷄ŋ a̍ wānāā wɔ̄ɔ̍ŋnda̍ o̍ yīŋnde̍ nyu᷅m kpo̍so̍ŋ 
te̍ le̍ŋ ni᷄ŋ ni̍.” 

18Mi̍ Chɔ᷄ŋ di̍mūl wāŋnda̍ ha̍ā sɔ̄ɔ̍ŋ ka̍ ka̍ ŋ̍ che᷅le̍ŋ māā ā māŋga̍la̍ ka̍ālā ndāla̍ŋ. 
Mbo̍ dīmūl nda̍ yōōŋgū kɛ̄ndɛ̍ Mɛ̄lɛ̄ka̍a̍. 

19Kɛ̍, Māsāa̍ Hɛ̍lɔ̄ɔ̄ ndu̍ mi̍ Chɔ᷄ŋ do̍u̍nu᷄ŋ ndu̍ tu̍mbe̍ māā ō tōsa̍ su̍ɛ̍i̍ kɛ̍ndɛ̄ le̍, 
kāni̍ fo̍ndōle̍, le̍ chūā Hɛ̍lɔ̄ɔ̄ chu̍a̍ Hɛ̄lo̍o̍dīāā la̍nɔ̍ɔ̍ pɔ̄mbɔ̄ ndɔ̄ o̍ nɔ̄ɔ̍ ni᷄ŋ ndo̍. Mi̍ 
Chɔ᷄ŋ pɛ̍ɛ̍sā ndu̍ vɛ̄lɛ̄ le̍ yɔ̄ŋndā wɔ̄ɔ̍ŋndā chēle̍ŋndā o̍ to̍sa̍ la̍ŋ fa̍ū. 

20Le̍ he̍ī, mi̍ Hɛ̍lɔ̄ɔ̄ bi̍ī Chɔ᷄ŋ mbo̍ dūāū ndu̍ o̍ chīɛ̄ī mānyūmndo̍ ni᷄ŋ. Dɛ̍nɛ̍ ndɔ̄ 
wɔ̍ɔ̍ŋndo̍ bōlle̍ŋ kīōlɔ̄ɔ̍ kpa̍li̍ wa̍ ko̍ŋ ni̍. 

Ā yīŋ Chii̍s̍ū yīŋɔɔ̄ ̍Mɛl̄ɛk̄a̍a̍ 
(Māa̍ti̍u̍ 3:13-17; Ma̍kī 1:9-11) 

21Chīī Chɔ᷄ŋ chi̍i̍ wāŋnda̍ kpe̍de̍ yīŋɔ̄ɔ̍ Mɛ̄lɛ̄ka̍a̍ wo̍, o̍ ko̍ŋ, Chi̍i̍sū bɛ̍ɛ̍, mi̍ Chɔ᷄ŋ yīŋ 
ndu̍. O̍ ko̍ŋ, mɛ̄ɛ̍ Chi̍i̍sū wa̍ Mɛ̄lɛ̄ka̍ pīɛ̄īyo̍, mi̍ ha̍la̍a̍ kūmbi᷄ŋ. 

22Mi̍ Nyi̍na̍ Mɛ̄lɛ̄ka̍a̍ tūāl ndu̍ chōo̍ o̍ īka᷅ŋgbo̍. Mi̍ dīōmndo̍ sūāā o̍ ha̍la̍a̍ ni᷄ŋ. Mbo̍ 
dīmī āā, “Nu᷄m cho̍ po̍ nūu̍ ni̍. I̍ ka̍a̍la̍ nu̍m. I̍ hi̍ni̍ kɔ̄l a̍ nūm ta̍u̍.” 

Pūlālē Chii̍s̍ū fu̍la̍ chōo̍ le̍ŋ 
(Māa̍ti̍u̍ 1:1-17) 

23Chi̍i̍sū wa̍ le̍ wɔ̄sīla̍ŋ be̍le̍-ya̍a̍ mbo̍ kāndū wa̍li̍ ndɔ̄ɔ̍. Mɛ̄ɛ̍ wāŋnda̍ yīya̍ŋ yɛ̍ 
māā Chi̍i̍sū fi̍nyā ndɔ̍ wa̍ Chōo̍sɛ̍ ni̍. Chōo̍sɛ̍ fi̍nyā ndɔ̍ wa̍ Hɛ̍lī ni̍. 

24Hɛ̍lī fi̍nyā ndɔ̍ wa̍ Māta̍tī ni̍. Māta̍tī fi̍nyā ndɔ̍ wa̍ Li̍vāī ni̍. Li̍vāī fi̍nyā ndɔ̍ wa̍ 
Mɛ̍li̍kī ni̍. Mɛ̍li̍kī fi̍nyā ndɔ̍ wa̍ Cha̍nāī ni̍. Cha̍nāī fi̍nyā ndɔ̍ wa̍ Chōo̍sɛ̍ ni̍. 

25Chōo̍sɛ̍ fi̍nyā ndɔ̍ wa̍ Mātāti̍ya̍sī ni̍. Mātāti̍ya̍sī fi̍nyā ndɔ̍ wa̍ E̍mɔ̍ɔ̍sī ni̍. E̍mɔ̍ɔ̍sī 
fi̍nyā ndɔ̍ wa̍ Nāhu᷅m ni̍. Nāhu᷅m fi̍nyā ndɔ̍ wa̍ Ɛ̍si̍lī ni̍. Ɛ̍si̍lī fi̍nyā ndɔ̍ wa̍ Na̍kāī 
ni̍. 

26Na̍kāī fi̍nyā ndɔ̍ wa̍ Māātī ni̍. Māātī fi̍nyā ndɔ̍ wa̍ Mātātīya̍sī ni̍. Mātātīya̍sī fi̍nyā 
ndɔ̍ wa̍ Sɛ̍mɛ̄īŋ ni̍. Sɛ̍mɛ̄īŋ fi̍nyā ndɔ̍ wa̍ Cho̍sɛ̍kī ni̍. Cho̍sɛ̍kī fi̍nyā ndɔ̍ wa̍ Cho̍dā 
ni̍. 

27Cho̍dā fi̍nyā ndɔ̍ wa̍ Chōha̍nāŋ ni̍. Chōha̍nāŋ fi̍nyā ndɔ̍ wa̍ Lu̍e̍sā ni̍. Lu̍e̍sā fi̍nyā 
ndɔ̍ wa̍ Sɛ̄lūba̍bɛ̄l ni̍. Sɛ̄lūba̍bɛ̄l fi̍nyā ndɔ̍ wa̍ Si̍ɛ̍ɛ̍tīɛ̄l ni̍. Si̍ɛ̍ɛ̍tīɛ̄l fi̍nyā ndɔ̍ wa̍ 
Nɛ̍lūī ni̍. 

28Nɛ̍lūī fi̍nyā ndɔ̍ wa̍ Mɛ̍li̍kī ni̍. Mɛ̍li̍kī fi̍nyā ndɔ̍ wa̍ A̍dīī ni̍. A̍dīī fi̍nyā ndɔ̍ wa̍ 
Ko̍sām ni̍. Ko̍sām fi̍nyā ndɔ̍ wa̍ Ɛ̄līma̍dām ni̍. Ɛ̄līma̍dām fi̍nyā ndɔ̍ wa̍ Ɛ̍ɛ̄ ni̍. 

29Ɛ̍ɛ̄ fi̍nyā ndɔ̍ wa̍ Chɔ̄ɔ̍sūāā ni̍. Chɔ̄ɔ̍sūāā fi̍nyā ndɔ̍ wa̍ Ɛ̄li̍ɛ̍ɛ̍sā ni̍. Ɛ̄li̍ɛ̍ɛ̍sā fi̍nyā 
ndɔ̍ wa̍ Cho̍lūīm ni̍. Cho̍lūīm fi̍nyā ndɔ̍ wa̍ Māta̍tī ni̍. Māta̍tī fi̍nyā ndɔ̍ wa̍ Li̍vāī 
ni̍. 

30Li̍vāī fi̍nyā ndɔ̍ wa̍ Si̍mīɔ̄ŋ ni̍. Si̍mīɔ̄ŋ fi̍nyā ndɔ̍ wa̍ Chu̍dā ni̍. Chu̍dā fi̍nyā ndɔ̍ 
wa̍ Chōo̍sɛ̍ ni̍. Chōo̍sɛ̍ fi̍nyā ndɔ̍ wa̍ Cho̍nām ni̍. Cho̍nām fi̍nyā ndɔ̍ wa̍ Īlīa̍a̍kīm 
ni̍. 

31Īlīa̍a̍kīm fi̍nyā ndɔ̍ wa̍ Mɛ̍līāā ni̍. Mɛ̍līāā fi̍nyā ndɔ̍ wa̍ Mɛ̍nā ni̍. Mɛ̍nā fi̍nyā ndɔ̍ 
wa̍ Māta̍tā ni̍. Māta̍tā fi̍nyā ndɔ̍ wa̍ Na̍tāŋ ni̍. Na̍tāŋ fi̍nyā ndɔ̍ wa̍ Dēēve̍ ni̍. 

32Dēēve̍ fi̍nyā ndɔ̍ wa̍ Chɛ̄ɛ̍se̍ ni̍. Chɛ̄ɛ̍se̍ fi̍nyā ndɔ̍ wa̍ O̍bɛ̄ɛ̄ ni̍. O̍bɛ̄ɛ̄ fi̍nyā ndɔ̍ 
wa̍ Bo̍wāā ni̍. Bo̍wāā fi̍nyā ndɔ̍ wa̍ Sa̍li̍mɔ̄ŋ ni̍. Sa̍li̍mɔ̄ŋ fi̍nyā ndɔ̍ wa̍ Na̍a̍sīɔ̄ŋ ni̍. 

33Na̍a̍sīɔ̄ŋ fi̍nyā ndɔ̍ wa̍ Āmi̍na̍da̍bī ni̍. Āmi̍na̍da̍bī fi̍nyā ndɔ̍ wa̍ A̍di̍mīŋ ni̍. 
A̍di̍mīŋ fi̍nyā ndɔ̍ wa̍ A̍a̍nāŋ ni̍. A̍a̍nāŋ fi̍nyā ndɔ̍ wa̍ Hɛ̍si̍lɔ̄ŋ ni̍. Hɛ̍si̍lɔ̄ŋ fi̍nyā ndɔ̍ 
wa̍ Pɛ̍lu̍ɛ̍sī ni̍. Pɛ̍lu̍ɛ̍sī fi̍nyā ndɔ̍ wa̍ Chu̍dā ni̍. 

34Chu̍dā fi̍nyā ndɔ̍ wa̍ Che̍kɔ̍pū ni̍. Che̍kɔ̍pū fi̍nyā ndɔ̍ wa̍ Āa̍se̍ ni̍. Āa̍se̍ fi̍nyā ndɔ̍ 
wa̍ E̍bīlāha᷅m ni̍. E̍bīlāha᷅m fi̍nyā ndɔ̍ wa̍ Tɛ̍lūā ni̍. Tɛ̍lūā fi̍nyā ndɔ̍ wa̍ Na̍hɔ̄ɔ̄ ni̍. 

35Na̍hɔ̄ɔ̄ fi̍nyā ndɔ̍ wa̍ Sɛ̍lu̍kī ni̍. Sɛ̍lu̍kī fi̍nyā ndɔ̍ wa̍ Lu̍e̍yū ni̍. Lu̍e̍yū fi̍nyā ndɔ̍ 
wa̍ Pɛ̍lɛ̄ɛ̄ ni̍. Pɛ̍lɛ̄ɛ̄ fi̍nyā ndɔ̍ wa̍ Ɛ̍bā ni̍. Ɛ̍bā fi̍nyā ndɔ̍ wa̍ Sɛ̍i̍lūā ni̍. 

36Sɛ̍i̍lūā fi̍nyā ndɔ̍ wa̍ Ke̍i̍nāŋ ni̍. Ke̍i̍nāŋ fi̍nyā ndɔ̍ wa̍ A̍fa̍sa̍dī ni̍. A̍fa̍sa̍dī fi̍nyā 
ndɔ̍ wa̍ Si̍ɛ̄m ni̍. Si̍ɛ̄m fi̍nyā ndɔ̍ wa̍ No̍wā ni̍. No̍wā fi̍nyā ndɔ̍ wa̍ La̍mɛ̍kī ni̍. 

37La̍mɛ̍kī fi̍nyā ndɔ̍ wa̍ Mɛ̄tu̍si̍lā ni̍. Mɛ̄tu̍si̍lā fi̍nyā ndɔ̍ wa̍ I̍nɔ̍kī ni̍. I̍nɔ̍kī fi̍nyā 
ndɔ̍ wa̍ Cha̍lu̍ɛ̍dī ni̍. Cha̍lu̍ɛ̍dī fi̍nyā ndɔ̍ wa̍ Māhāla̍lɛ̄l ni̍. Māhāla̍lɛ̄l fi̍nyā ndɔ̍ wa̍ 
Ke̍i̍nāŋ ni̍. 

38Ke̍i̍nāŋ fi̍nyā ndɔ̍ wa̍ I̍nɔ̍ɔ̍sī ni̍. I̍nɔ̍ɔ̍sī fi̍nyā ndɔ̍ wa̍ Sɛ̍ɛ̍tī ni̍. Sɛ̍ɛ̍tī fi̍nyā ndɔ̍ wa̍ 
A̍dām ni̍. A̍dām fi̍nyā ndɔ̍ wa̍ Mɛ̄lɛ̄ka̍ ni̍. 

Lu̍kū 4 

Māsa̍ Nyin̍āā Wɔɔ̄ŋ̍nda̍ dɛɛ̄n̄ia̍̍a̍ Chii̍s̍ū 
(Māa̍ti̍u̍ 4:1-11; Ma̍kī 1:12-13) 

1Mi̍ Chi̍i̍sū cha̍ŋ Chɔ̍ɔ̍dāŋ o̍ pēēlo̍ mbo̍ mīīŋgū. Ndu̍yɛ̍, Nyi̍na̍ Mɛ̄lɛ̄ka̍a̍ wa̍ ndu̍ 
kɔ̄ɔ̄lī ta̍u̍. Mi̍ Nyi̍na̍ Mɛ̄lɛ̄ka̍a̍ tōsā mbo̍ kūā o̍ po̍llo̍ ni᷄ŋ. 

2Lo̍ŋ Māsa̍ Nyi̍nāā Wɔ̄ɔ̍ŋnda̍ dɛ̄ɛ̄ni̍a̍a̍ ndu̍ le̍ pālɛ̍i̍ be̍le̍-hi̍ɔ̍ɔ̍lu̍ ni̍ hāli̍ kpe̍ŋ mī ndu̍ 
o̍o̍ to̍sa̍ yɔ᷅ŋ wɔ̄ɔ̍ŋndo̍. A̍ bōōnde̍i̍ he̍ī fa̍ū nyɛ̄ o̍ nyɛ̄ dīāā bɛ̍ɛ̍ Chi̍i̍sū di᷅ le̍. O̍ ko̍ŋ 
kɔ̍ɔ̍lī, yīa̍a̍ŋ mā wa̍ ndu̍ ni᷅ŋ nɛ̄īyo̍. 

3Mi̍ Māsa̍ Nyi̍nāā Wɔ̄ɔ̍ŋnda̍ di̍mūl ndu̍ āā, “Tē Po̍ Mɛ̄lɛ̄ka̍a̍ ŋ̄ chō ni̍, mɛ̄ɛ̍ di̍mu̍l lɔ̍ 
po̍ūwo̍ mbō sīmnu᷄ŋ be̍e̍dīi̍.” 

4Mi̍ Chi̍i̍sū lo᷅ lo̍ŋ, mbo̍ mūlūl ndu̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, ‘Ō 
cho̍ nyɛ̍ dīa̍a̍ ko̍ni̍ le̍ to̍sā mī wāna̍ chi̍o̍o̍ ō wa̍ yōōmū le̍.’ ” 

5Mi̍ Māsa̍ Nyi̍nāā Wɔ̄ɔ̍ŋnda̍ hēēlū ndu̍ nāa̍ te̍māa̍. O̍ te̍le̍ŋ bi̍ŋgīi̍ na̍a̍ bɛ̄ŋgu̍ mbo̍ 
chɔ̄m ndu̍ lɛ̄ŋnde̍ kpo̍u̍ o̍ chi̍e̍ēŋndo̍ chōo̍. 

6Mbo̍ dīmūl Chi̍i̍sū āā, “I̍ nɔ̍lā mī to̍sa̍ mā wa̍ māsāa̍ o̍ lɛ̄ŋnde̍ he̍ī chōo̍ kpo̍u̍, 
ndu̍yɛ̍ mī ke̍ nu̍m nyɛ̄ o̍ nyɛ̄ kɛ̄ndɛ̍ cho̍ lēni᷄ŋ. Kāni̍ fo̍ndōle̍, ya̍ nda̍ ke̍ mu̍ŋ ni̍. 
Ndu̍yɛ̍, wānā o̍ wānā ya̍ I̍ hɛ̍na̍ŋ ndu̍ ya̍ ke᷅ ni̍. 

7Tē a̍ so̍o̍lu̍u̍ ya̍ pɛ̍, I̍ ke̍ nu̍m nyɛ̄ nūm.” 

8Mi̍ Chi̍i̍sū mu̍lūl ndu̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, ‘Māsānɔ̄ɔ̍ 
Mɛ̄lɛ̄ka̍ ndu̍ wānā sōōlūū ni̍, ndu̍yɛ̍ ndu̍ pīlɛ̍ kpe̍ wānā sāāŋgīāl ni̍.’ ” 

9Mi̍ Māsa̍ Nyi̍nāā Wɔ̄ɔ̍ŋnda̍ kūā vɛ̄lɛ̄ a̍ Chi̍i̍sū Chūlu̍sɛ̄lɛ̄m chi̍e̍e̍. Mbo̍ hēēlū ndu̍ 
o̍ chīɛ̍i̍ Mɛ̄lɛ̄ka̍a̍ tūllo̍ pɔ̍ pɔ̍. Hēēlōo̍ ndu̍ lo̍ŋ, mbo̍ dīmūl ndu̍ āā, “Tē Po̍ Mɛ̄lɛ̄ka̍a̍ 
ŋ̄ chō ni̍, mɛ̄ɛ̍ fu̍la̍ wɔ̍ cho̍o̍ cho̍o̍ na̍nu᷄ŋ mā chi̍cha̍ lɛ̄ŋ. 

10Kāni̍ fu̍u̍le̍, ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, ‘Mɛ̄lɛ̄ka̍ chō ki̍i̍la̍a̍ ndūa̍a̍ 
dīmūl mā mānda̍ nu̍m.’ 

11Ndu̍yɛ̍, ī chō ī pōōnyīāā vɛ̍lɛ̄ āā, ‘Ā chō bāla̍ŋ hāū mā sāāla̍ nu̍m. Ko̍ŋ to̍sā pēlēi̍ 
bɛ̍ɛ̍ a̍ lo̍ō o̍ pōūwo̍ mā yɔ̍ŋu̍lu̍ŋ te̍.’ ” 

12Mi̍ Chi̍i̍sū lo᷅ o̍ ko̍ŋ, mbo̍ mūlūl ndu̍ āā, “Yāū Mɛ̄lɛ̄ka̍a̍ dīmi̍ āā, ‘Wānā tɔ̍ɔ̍ndāŋ 
Māsānɔ̄ɔ̍ Mɛ̄lɛ̄ka̍ le̍.’ ” 

13Mi̍ Māsa̍ Nyi̍nāā Wɔ̄ɔ̍ŋnda̍ chīī Chi̍i̍sū tɔ̄ɔ̄nda᷄ŋ o̍ nɛ̄ī o̍ nɛ̄ī ni̍ŋ le̍ mī ndu̍ o̍o̍ to̍sa̍ 
yɔ̄ŋ wɔ̄ɔ̍ŋndo̍. Chīīyo̍ ndu̍ tɔ̄ɔ̄nda᷄ŋndo̍, mbo̍ fāŋa᷄ŋ ndu̍ kɔ̄ɔ̄lī le̍ te̍le̍ŋ ti̍ŋ. 

Chii̍s̍ū ka̍ndu̍ wa̍li ̍ndɔɔ̄ ̍tōsāa̍ Kālil̍ī 
(Māa̍ti̍u̍ 4:12-17; Ma̍kī 1:14-15) 

14O̍ ko̍ŋ kɔ̍ɔ̍lī, mi̍ Chi̍i̍sū mi̍i̍ŋgū o̍ lɛ̄ŋndē Kāli̍līle̍ŋ ni᷄ŋ. Ndu̍yɛ̍, kpāāya̍ Nyi̍na̍ 
Mɛ̄lɛ̄ka̍a̍ wa̍ ndu̍ kɔ̄ɔ̄lī. Mi̍ tɔ̍ɔ̍ ndɔ̄ɔ̍ tīū o̍ tāndā kōŋ ni᷄ŋ si̍lɔ̍. 

15Mbo̍ pɛ̄ɛ̄kū wāŋnda̍ o̍ tōŋgōla̍ Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. Mi̍ wāŋnda̍ kpo̍u̍ a̍ 
cha̍ndū ndu̍ ta̍u̍. 

Ā kɛɛ̄ ̍Chii̍s̍ū Na̍a̍sa̍lūɛī̄ chie̍̍e̍ 
(Māa̍ti̍u̍ 13:53-58; Ma̍kī 6:1-6) 

16O̍ ko̍ŋ kɔ̍ɔ̍lī, mi̍ Chi̍i̍sū ku̍ā Na̍a̍sa̍lūɛ̄ī chi̍e̍e̍ nāa̍ nda̍ mānda̍ ndu̍ wa̍. Mbo̍ kūā o̍ 
chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ o̍ pāa̍le̍ pɛ̍ŋgīāālē Chu̍ūwa̍ chōo̍ māā pāāndū. 
Mbo̍ sīm wāŋnda̍ lāchī le̍ tōfāa̍ o̍ yāu̍wo̍ ni᷄ŋ. 

17Ma̍ kē ndu̍ yāu̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā po̍o̍nyi̍a̍a̍ wo̍. Mbo̍ tīmbī. Mbo̍ 
sāālu᷄ŋ fo̍ndāŋ dīōmnda̍ŋ nda᷅ŋ lā chō lā pōōnyīāā wo̍ āā, 

18“Māsānɔ̄ɔ̍ Mɛ̄lɛ̄ka̍ hɛ̄li̍ ya̍. Le̍ he̍ī, Nyi̍na̍ ndɔ̄ɔ̍ chō ya̍ kɔ̄ɔ̄lī. He̍ī yɔ̄nu̍ŋ le̍ mī 
di̍mu̍l wānāa̍ cho̍ o̍ kūɛ̍i̍ ni᷄ŋ nda̍ Yōōŋgū Kɛ̄ndɛ̍ Mɛ̄lɛ̄ka̍a̍. 

Ō vēm ya̍ le̍ mī yo̍nda̍ nāa̍ wānāa̍ cho̍ o̍ bīyɔ̄ɔ̍ ni᷄ŋ nda̍ chu̍a̍ māā ā chō mālɔ̄ɔ̍ sɔ̄lā, 
ndu̍yɛ̍, mī yo̍nda̍ māā wānāa̍ cho̍ ā sūmɛ̍i̍ya̍ ā chō vɛ̄lɛ̄ chɔ̄. 

Ō vēm ya̍ le̍ mī to̍sa̍ mī wānāā nda̍ chō kīndīlāa̍ wa̍ ā sɔ̄la̍ bāŋāŋndo̍, 

19ndu̍yɛ̍, mī yo̍nda̍ māā wɔ̄sīī Māsānɔ̄ɔ̍ Mɛ̄lɛ̄ka̍ chō wāŋnda̍ kɛ̄ndɛ̄i̍ ndūɛ̍i̍ tōsāl 
le̍ ī fūūlu̍u̍.” 

20Mbo̍ sīmbūl yāu̍wo̍ mbo̍ kē bu̍ɛ̍i̍ wa̍ wa̍llo̍ o̍ chīɛ̍i̍ Mɛ̄lɛ̄ka̍a̍ wo̍. Mbo̍ kɔ̍ cha᷅l. Mi̍ 
wānāa̍ wa̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ kpo̍u̍, a̍ tu̍āl ndu̍ nūa̍a̍ chi̍kɛ̍ŋ. 

21Mbo̍ dīmūl nda̍ āā, “Yōōŋgū nya̍ tūēī ho̍ō mi̍ I̍ to̍mbōlāl nya̍ ndu̍ wo̍, ō yɔ̄nu̍ŋ 
ha̍ū mɛ̄ɛ̍ i̍ di̍mi̍ŋ yɛ̍.” 

22Mi̍ wāŋnda̍ kpe̍de̍ a̍ di̍mī sɔ̄ɔ̍ŋ kɛ̍ndɔ᷄ŋ a̍ ndu̍ o̍kɔ̄ɔ̄. Ma̍ dūāūnu᷄ŋ kɔ̄ndɔ̄fi̍li̍ a̍ 
dīōmndā kɛ̄ndɛ̄la̍ wa̍ ndu̍ fūlāa̍ o̍ sōndō la̍ŋ. Ma̍ dīmī āā, “Ō cho̍ po̍ Chōo̍si̍ɔ̍ɔ̍ le̍ 
cho̍ ho̍ō le̍?” 

23Mi̍ Chi̍i̍sū di̍mūl nda̍ āā, “I̍ che᷅ māā lā dīmūl ni̍ŋ ya̍ bɛ̍ɛ̍ tālo̍o̍ āā, ‘Wāna̍ chi̍ɔ̍ū 
wa᷅ŋnda̍ wo̍, si̍ŋgi̍ wɔ̍ nu᷅m pi̍la̍.’ Ko̍ŋ cho̍ ni̍ āā, ‘Wa̍lta̍ ŋ̄ tōsa̍ Kēpa̍a̍nīɔ̄m chi̍e̍e̍ 
mi̍ ŋ̄ tūɛ̄ī la̍ŋ to̍sa̍ la̍ŋ o̍ nūm ndo̍ chi̍e̍e̍.’ 

24Mī di̍mu̍l nya̍, wāna̍ su̍a̍ā le̍ Mɛ̄lɛ̄ka̍ wo̍, wāŋnda̍ o̍ ndu̍ lo̍ chi̍e̍e̍ ā chɛ᷅l ndu̍ le̍.” 

25Mbo̍ hīāū lāchī a̍ nda̍ dīmūllo̍ āā, “Mī di̍mu̍l nya̍ tōnya̍a̍, a̍ bōōndi̍i̍ Īla̍a̍chā wa̍ 
īchāli̍ ve̍ mi̍ pīɔ̍ɔ̍ kɛ̄ɛ̄ le̍ sīa̍a̍ le̍ wɔ̄sīla̍ŋ lā yāa̍ a̍ pāŋgo̍ŋ ŋ̄ ŋɔ᷄mpu᷅m. Mi̍ yīmā 
bɛ̄ndūa̍ŋ mā dēl I̍sɔ̄lūɛ̄ī kpe̍de̍. A̍ bōōndi̍i̍ ke̍ŋ wāŋ lāāndūāā Chu̍ūwa̍ ā pīāāndāā 
ndāa̍ vī wa̍ ā wa̍ I̍sɔ̄lūɛ̄ī ta̍u̍. 

26Kɛ̍, Mɛ̄lɛ̄ka̍ vi᷄m Īla̍a̍chā nāa̍ ō pīlɛ̍ bɛ̍ɛ̍ chu̍a̍ le̍ ndu̍ mālā le̍ mɛ̄ɛ̍ chūā pɔ̍nɔ̍ ndɔ̄ 
vi᷅ Sa̍lu̍ɛ̍fa̍tī chi̍e̍e̍ o̍ būŋgɛ̄ī Sa̍i̍dɔ̄ŋnde̍ ni᷄ŋ ndo̍, o̍ ve̍ Chu̍ūnɔ̄ le̍ wo̍. 

27Ndu̍yɛ̍, a̍ bōōndi̍i̍ wāna̍ su̍a̍ā le̍ Mɛ̄lɛ̄ka̍ wo̍ Īla̍a̍sīā wa̍ īchāli̍ ve̍, wānāā nāā 
wɔ̄ɔ̍ŋndo̍ ō wa̍ lēkɔ̄ɔ̍ wa̍ ā wa̍ I̍sɔ̄lūɛ̄ī ta̍u̍. Kɛ̍, ō pīlɛ̍ bɛ̍ɛ̍ sɔ̍la̍ si̍o̍ŋgɔ̄ɔ̄ le̍ mɛ̄ɛ̍ 
Na̍a̍māŋ, wānā wa̍ā lɛ̄ŋndē Si̍i̍lūīāle̍ŋ o̍ ve̍ Chu̍ūnɔ̄ le̍ wo̍.” 

28Mɛ̄ɛ̍ wānāa̍ wa̍ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ nda̍ tūēī dīōmnda̍ŋ nda᷅ŋ, 
nda̍ kpo̍u̍ ma̍ tūūlū kɔ̄l ta̍u̍ a̍ Chi̍i̍sū. 

29Ma̍ cha᷄ŋ ma̍ fāŋā ndu̍ chi̍e̍e̍. Ndu̍yɛ̍, o̍ pēmbēi̍ chōo̍ chi̍e̍e̍ ndāa̍ wa̍ ō tāŋgūlāā 
ni̍. Ma̍ kūā a̍ ndu̍ o̍ pēmbēi̍ lāndɔ᷄ŋndo̍ le̍ mī nda̍ a̍a̍ nyi̍ndū ndu̍ lo̍ŋ mī ndu̍ o̍o̍ kɔ̍ 
de᷅l. 

30Kɛ̍, mi̍ Chi̍i̍sū ke̍e̍ku᷄ŋ fa̍ŋgā ko̍ŋ tɛ̄ɛ̄ŋ mbo̍ kūānu᷄ŋ. 

Chii̍s̍ū to̍ū nyin̍ā wɔɔ̄ŋ̍ndo̍ 
(Ma̍kī 1:21-28) 

31O̍ ko̍ŋ kɔ̍ɔ̍lī, mbo̍ kūā Kēpa̍a̍nīɔ̄m chi̍e̍e̍ o̍ lɛ̄ŋndē Kāli̍līle̍ŋ ni᷄ŋ. Bōōndi̍i̍ pi᷅lɛ̍ ō 
wa̍ wāŋnda̍ pɛ̄ɛ̄kōo̍ o̍ pāa̍le̍ pɛ̍ŋgīāālē Chu̍ūwa̍ chōo̍. 

32Mi̍ kɔ̄ndɔ̄fi̍llo̍ bīī wāŋnda̍ kpe̍de̍ a̍ pɛ̄ɛ̄kū ndɔ̄ɔ̍, kāni̍, dīōmndā ndɔ̄la̍ŋ lā wa̍ 
māwāā māā wāna̍ kpāāyā bɛ̍ndū. 

33Po̍ pi᷅lɛ̍ wa̍ o̍ chīɛ̄ī Chu̍ūwa̍ pīɛ̄ī ko̍ŋ Mɛ̄lɛ̄ka̍ wo̍ ni᷄ŋ, nyi̍nā wɔ̄ɔ̍ŋndo̍ wa̍ ndu̍ 
kɔ̄ɔ̄lī. Mbo̍ dēŋī chōo̍ cho̍o̍ kpe̍le̍ŋ. Mi̍ nyi̍nā wɔ̄ɔ̍ŋ wa̍ ndu̍ kɔ̄ɔ̄lī wo̍ nyūnā Chi̍i̍sū 
āā, 

34“Vɛ᷅ sōndōo̍ wōūwo̍ o̍ sūɛ̍i̍ nyi̍nāā wɔ̄ɔ̍ŋnda̍ ni᷄ŋ mɛ̄ɛ̍ ya̍ cho̍ nu̍a̍ā yɛ̍, nūm 
Chi̍i̍sū fu̍la̍ Na̍a̍sa̍lūɛ̄ī yo̍? Le̍ na̍a̍ tɛ̄ɛ̄mbūūwo̍ ŋ̄ hīŋ ni̍? I̍ si̍nā wāna̍ ŋ̄ chō wo̍. 
Wāna̍ cho̍ le̍ Mɛ̄lɛ̄ka̍ wo̍ ŋ̄ chō ni̍.” 

35Mi̍ Chi̍i̍sū kpa̍ā nyi̍nā wɔ̄ɔ̍ŋ wa̍ pōo̍ ho̍ō kɔ̄ɔ̄lī wo̍ āā, “Me̍i̍, mā fa̍ŋa̍ŋ po̍o̍ ho̍ō 
kɔ̄ɔ̄lī.” Mi̍ nyi̍nā wɔ̄ɔ̍ŋ kōŋ chūā ndu̍ mbo̍ vīɔ̄l ndu̍ lɛ̄ŋ kpɔ̍l wāŋnda̍ kpe̍de̍ o̍ hɔ̄l. 
Mbo̍ fa̍ŋa᷄ŋ ndu̍ kɔ̄ɔ̄lī. Kɛ̍, ō yɔ̄ŋu̍l ndu̍ le̍. 

36Mi̍ kɔ̄ndɔ̄fi̍llo̍ bīī wāŋnda̍. Ma̍ dīmu̍la᷅ŋ nda̍ pi̍la̍ tɛ̄ɛ̄ŋ āā, “Kāni̍ bɛ̍ɛ̍ ŋ̄ chi̍ wɔ̍ su̍ɛ̍i̍ 
wa̍ā nu̍a̍ā le̍. Ye̍ē Nyi̍nāā wɔ̄ɔ̍ŋnda̍ bɛ̍ɛ̍ ō nɔ̄ nda̍ kpāāyāa̍ chōo̍, ndu̍yɛ̍ ō nɔ̄ di̍o̍o̍ 
mbō dīmu̍l nda̍ a̍ ka̍ka̍ āā, ‘Lā fāŋa̍ŋ.’ Ndu̍yɛ̍, mā fāŋa̍ŋ.” 

37Mi̍ tɔ̍ɔ̍ ndɔ̄ɔ̍ tīū o̍ tāndā kōŋ ni᷄ŋ si̍lɔ̍. 

Chii̍s̍ū siŋ̍gi ̍wāŋnda̍ ta̍u̍ 
(Māa̍ti̍u̍ 8:14-17; Ma̍kī 1:29-34) 

38Mi̍ Chi̍i̍sū cha̍ŋ mbo̍ fa̍ŋa᷄ŋ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍. Mbo̍ kūā o̍ chīɛ̍i̍ 
Sa̍i̍mɔ̄ŋndo̍. La̍nɔ̍ɔ̍ Sa̍i̍mɔ̄ŋ, kāla̍ ndɔ̄ wa̍ a̍ dīāllūŋ tūūwo̍ŋ ta̍u̍. Ma̍ dīmūl Chi̍i̍sū 
le̍ mbō māla̍ ndu̍. 

39Mi̍ Chi̍i̍sū ku̍ā mbo̍ sīm o̍ kpēle̍ ndɔ̄ɔ̍ īkɛ̄i̍. Mbo̍ kpāā dīāllūŋ tūūŋ mu᷅ŋ. Mi̍ ŋ̄ 
pɛ̄ŋgī. O̍ ko̍ŋ kɔ̍ɔ̍lī, mi̍ wɛ̄ɛ̄ŋndo̍ ho̍ō cha᷄ŋ le̍ pi᷅lɛ̍ kpe̍ mbo̍ tōōsīāl nda̍ nyɛ̄ dīa̍a̍. 

40Mɛ̄ɛ̍ pāa̍le̍ŋ lē de᷄l, mi̍ wānāa̍ nɔ̍ wāŋnda̍ a̍ nāālā yɛ̍ yɛ̍la̍ŋ nda̍ kpe̍de̍ a̍ hu᷅ŋ a̍ 
nda̍ nāa̍ Chi̍i̍sū chu̍a̍. Ndu̍yɛ̍, mbo̍ hāndū nda̍ bāla̍ŋ chōo̍, mɛ̄ɛ̍ nda̍ chō kpe̍de̍ 
mbo̍ sīŋgī nda̍. 

41Nyi̍nāā wɔ̄ɔ̍ŋnda̍ bɛ̍ɛ̍ ma̍ fāŋa᷄ŋ wa̍nāā fāŋgā fa̍ŋgā kɔ̄ɔ̄lī a̍ ye̍e̍la̍ŋ mā dīmī āā, 
“Nu᷄m cho̍ Po̍ Mɛ̄lɛ̄ka̍a̍ ni̍.” Kɛ̍, mbō kpāa̍ nda̍. Ō chɛ᷅l mī nyi̍nāā wɔ̄ɔ̍ŋnda̍ sōō le̍, 
kāni̍ fo̍ndōle̍, ā sīna̍ māā ndu̍ cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō 
vīōmɔ̄ɔ̄ le̍ wāŋnda̍ pīŋīo̍o̍ wo̍. 

Chii̍s̍ū dim̍i ̍Yōōŋgū Kɛn̄dɛ ̍Mɛl̄ɛk̄a̍a̍ o̍ fo̍ndāŋndā chēle̍ŋ 
(Ma̍kī 1:35-39) 

42Mɛ̄ɛ̍ pāa̍le̍ŋ lē sɛ̄, mi̍ Chi̍i̍sū ma᷅l chi̍o̍o̍ mbo̍ kūā nāa̍ do̍ŋ do̍ŋnda̍. Mi̍ wāŋnda̍ 
kūā ndu̍ nūūvīa̍a̍. Mɛ̄ɛ̍ nda̍ sāālu̍ŋ ndu̍, ma̍ kīndī le̍ ndu̍ kūūnāa̍ yɔ̍ŋi̍ ndu̍ o̍o̍ 
kɔ̍nu̍ŋ. 

43Kɛ̍, mbo̍ dīmūl nda̍ āā, “I̍ nɔ̍ mī ku̍ɛ̄ o̍ chi̍o̍o̍ŋ ŋ̄ pīlɔ᷅ŋ bɛ̍ɛ̍ mī kɔ̍ di̍mī Yōōŋgū 
Kɛ̄ndɔ̄ɔ̍ a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. Kāni̍ fo̍ndōle̍, le̍ ke̍ŋ Mɛ̄lɛ̄ka̍ vēm ya̍ ni̍.” 

44O̍ ko̍ŋ kɔ̍ɔ̍lī, mbo̍ hīāū lāchī a̍ Yōōŋgū Kɛ̄ndɔ̄ɔ̍ dīmīo̍o̍ o̍ chīɛ̄īlā Chu̍ūwa̍ pīɛ̄ī 
Mɛ̍lɛ̄ka̍ la̍ŋ ni᷄ŋ o̍ lɛ̄ŋndē Chūdi̍a̍āle̍ŋ ni᷄ŋ. 

Lu̍kū 5 

Chii̍s̍ū hɛl̍i ̍bu̍ɛi̍y̍āā tāsia̍̍a̍ 
(Māa̍ti̍u̍ 4:18-22; Ma̍kī 1:16-20) 

1Pāa̍le̍ pi᷅lɛ̍, Chi̍i̍sū wa̍ īsīsi̍ o̍ mɛ̄ŋmā ībūŋga᷄ŋ īkɛ̄i̍, dīōla̍ŋ āā Kɛ̄nɛ̍sa̍lūɛ̄ī. Wāŋnda̍ 
wa̍ ndu̍ ā bālāā si̍lɔ̍ ma̍ wā sɔ̄ŋɔ̍ sɔ̍ŋi̍āŋndo̍ le̍ dīo̍m Mɛ̄lɛ̄ka̍a̍ nīla̍ŋ yāŋɔ̄ɔ̍. 

2Mbo̍ chā dɛ̄ndɛ̄la̍ŋ lā tīɔ̍ɔ̍ŋ īsīsi̍ o̍ kɔ̄ŋgɔ̍ɔ̍ bɛ̄ŋgu̍. Kɛ̍, wānāa̍ wa̍ yɔ̄ɔ̄yāa̍ lēni᷄ŋ nda̍, 
nda̍ a̍a̍ fu̍la̍ŋ ni᷅ŋ ma̍ wā yālāla̍ nda̍la̍ŋ tɔ̄ɔ̍. 

3Mi̍ Chi̍i̍sū lu̍ɛ̍ī o̍ dɛ̄ndɔ̄ɔ̍ pīlɔ̍ɔ̄ ni᷄ŋ, dɛ̄ndɛ̍ Sa̍i̍mɔ̄ŋndo̍. Mbo̍ dīmūl Sa̍i̍mɔ̄ŋ le̍ mbō 
kūɛ̄ ti᷄ŋ a̍ dɛ̄ndɔ̄ɔ̍ o̍ mɛ̄ŋnda̍ŋ chōo̍. Mi̍ Sa̍i̍mɔ̄ŋ ku̍ā ti᷄ŋ a̍ dɛ̄ndɔ̄ɔ̍ o̍ mɛ̄ŋnda̍ŋ chōo̍. 
Mi̍ Chi̍i̍sū cha᷅l lēni᷄ŋ mbo̍ wā wāŋnda̍ pɛ̄ɛ̄kōo̍. 

4Mɛ̄ɛ̍ o̍ chi̍i̍ sūɛ̍i̍, mbo̍ dīmūl Sa̍i̍mɔ̄ŋ āā, “Sɔ̍ɔ̍ŋgu̍u̍ dɛ̍ndɔ̄ɔ̍ nāa̍ yi̍ŋgi̍lɛ̍i̍ya̍ mī lā 
wūu̍ yālāla̍ nyāla̍ŋ o̍ mɛ̄ŋnda̍ŋ ni᷄ŋ mī lā chu̍a̍ sūūwa̍.” 

5Mi̍ Sa̍i̍mɔ̄ŋ di̍mūl ndu̍ āā, “Fāllo̍, Chɔ̍chɔ̄l pi̍i̍ pi̍i̍ ŋ̄ chō fāfa̍la̍a̍, kɛ̍, ŋ̄ chu̍e̍ nyɛ᷅ o̍ 
nyɛ̄ le̍. Kɛ̍, le̍ mɛ̄ɛ̍ ŋ̄ dīmi̍ yɛ̍, I̍ cho̍ yālāla̍ŋ wūū o̍ pēēlo̍.” 

6Mɛ̄ɛ̍ nda̍ wūu̍ yālāla̍ŋ, sūūwāā pīlɛ̍ kpe̍ nda̍ āā lu̍ɛ̍ī lēni᷄ŋ ni̍ cho̍be̍ mī yālāla̍ŋ la̍ 
a̍a̍ ki̍o̍li̍. 

7Le̍ nānɔ̄ɔ̍ ma̍ būmbā. Mɛ̄ɛ̍ ma̍ vēēlū chāāŋāā ndāā yɔ̍ɔ̍yāa̍ o̍ dɛ̄ndɔ̄ɔ̍ pīlɔ̍ɔ̄ ni᷄ŋ a̍ 
lābā le̍ mā hu᷄ŋ ma̍lā nda̍. Mi̍ chāāŋāā ndāa̍ hūŋ. Ma̍ dūāū sūūwa̍ ha̍ā o̍ dɛ̄ndɛ̄la̍ 
ti̍ɔ̍ɔ̍ŋndā lāŋ ni᷄ŋ. Ma̍ pīā dɛ̄ndɛ̄la̍ŋ cha̍. Ndu̍ o̍o̍ lo̍ cho̍be̍ mī dɛ̄ndɛ̄la̍ŋ la̍a̍ mɔ̍ɔ̍wa̍. 

8Mɛ̄ɛ̍ Sa̍i̍mɔ̄ŋ Pītɛ̍ che᷅ nyɛ̍ yɔ̍nu̍ŋ ndo̍, mbo̍ bāŋ wūla̍ŋ Chi̍i̍sū o̍ lābɛ̄ŋgu̍ ni̍ŋ. Mbo̍ 
dīmūl ndu̍ āā, “Wāna̍ yɔ̄ŋ wɔ̄ɔ̍ŋndo̍ ya̍ cho̍ nī. Le̍la̍ŋ, fa̍ŋa̍ŋ ya̍ na̍nu᷄ŋ, Māsānɔ̄ɔ̍.” 

9Le̍ sa̍bu̍ Pītɛ̍ di̍mi̍ le̍nde̍ wo̍ cho̍ ni̍ māā ndu̍ ni̍ a̍ wānāā nda̍ wa̍ lo̍ŋ nda̍, 
kɔ̄ndɔ̄fi̍llo̍ wa̍ nda̍ a̍ sūūwāā bɛ̄ndūāā nda̍ chu̍a̍ wa̍. 

10Pītɛ̍ chāāŋāā ndūāā yɔ̍ɔ̍yāa̍ Chēmi̍si̍ nda̍ Chɔ᷄ŋ, nda̍ bɛ̍ɛ̍ mi̍ kɔ̄ndɔ̄fi̍llo̍ bīī nda̍. 
Pūa̍a̍ ŋi̍ɔ̍ɔ̍ŋnda̍ ha̍ā, fi̍nyā nda̍ wa̍ Sɛ̍bɛ̍dīī ni̍. O̍ ko̍ŋ kɔ̍ɔ̍lī, mi̍ Chi̍i̍sū di̍mūl Sa̍i̍mɔ̄ŋ 
āā, “Yɔ᷅ŋ īsīōōŋ te̍. Chɔ̍ŋ a̍ hāū wa̍li̍ nu̍mndo̍ cho̍ wā wāŋndā chi̍e̍e̍ya̍ chūūŋgīa̍a̍ 
mā hi̍ŋ a̍ nda̍ nāa̍ Mɛ̄lɛ̄ka̍ chūā ni̍.” 

11Mi̍ pūa̍a̍ ha̍ā hēēlū dɛ̄ndɛ̄la̍ ndāla̍ŋ o̍ kɔ̄ŋgɔ̍. Ma̍ māl wa̍li̍ ndā yɔ̍ɔ̍yāa̍ a̍ nyɛ̄ o̍ 
nyɛ̄ fe̍e̍ ma̍ tūāl Chi̍i̍sū kɔ̄ɔ̄lī. 

Chii̍s̍ū siŋ̍gi ̍pōo̍ nāā wɔɔ̄ŋ̍ndo̍ lēkɔɔ̄ ̍
(Māa̍ti̍u̍ 8:1-4; Ma̍kī 1:40-45) 

12Ō wa̍ a̍ bōōndi̍i̍ pi᷅lɛ̍, Chi̍i̍sū wa̍ o̍ chi̍e̍e̍ pu̍m mi̍ po̍ pi᷅lɛ̍ hūŋ a̍ nāā wɔ̄ɔ̍ŋ pūm ō 
tīūwāā ndu̍ lēkɔ̄ɔ̍ si̍lɔ̍. Mɛ̄ɛ̍ o̍ che᷅ Chi̍i̍sū, mbo̍ hu᷄ŋ de᷅l ndu̍ o̍ lābɛ̄ŋgu̍ ni̍ŋ. Mbo̍ 
nyɔ̄ɔ̄lū ndu̍ āā, “Fāllo̍, sīŋgi̍ ya̍ fɔ̍, mī si̍mnu᷄ŋ o̍ di̍a̍ndāā Mɛ̄lɛ̄ka̍ o̍ hɔ̄l. Ā nɔ̄lā mā 
si̍ŋgi̍ ya̍, tē ō wa̍ pɛ̍ mā chɛ̍l.” 

13O̍ ko̍ŋ kɔ̍ɔ̍lī, mi̍ Chi̍i̍sū si̍ɛ̍ndī bāa̍ mbo̍ pīla᷄ŋ ndu̍. Mbo̍ dīmūl ndu̍ āā, “I̍ chɛ̍l mī 
si̍ŋgi̍ nu̍m. Le̍la̍ŋ, si̍o̍ŋgu̍.” O̍ ko̍ŋ kɔ̍ɔ̍lī, mi̍ nāā wɔ̄ɔ̍ŋ kōŋ sīāŋgū pōo̍ ho̍ō lēkɔ̄ɔ̍ o̍ 
lē pīlɛ̍ ni᷄ŋ kpe̍. 

14Mi̍ Chi̍i̍sū si̍lā ndu̍ āā, “Di̍mūl wānā o̍ wānā a̍ ndi̍ o̍kɔ̄ɔ̄ le̍. Wānā so̍līāā lāsa̍lāa̍, 
nāa̍ ndu̍ chu̍a̍ ko̍ni̍ ŋ̄ kūā sa̍kpō ni̍ mbō kɔ̍ mɛ̍ɛ̍ndīa̍ŋ nu̍m. Ndu̍yɛ̍, mā so̍li̍ sa̍lāa̍ 
mɛ̄ɛ̍ Mūu̍sē di̍mi̍ yɛ̍ le̍ chɔ̄mndo̍ māā ā sēŋgū.” 

15Kɛ̍, mi̍ tɔ̍ɔ̍ Chi̍i̍sōo̍ chɔ̄ɔ̄lū tīū si̍lɔ̍ mbo̍ hīāū bɛ̍ɛ̍ māā pāāndū. Le̍ he̍ī, mi̍ wāŋnda̍ 
hūŋ fāŋgā bɛ̍ndōo̍ le̍ ndu̍ nīla̍ŋ yāŋɔ̄ɔ̍ a̍ le̍ nāālā ndāla̍ŋ sīŋgīo̍o̍. 

16Kɛ̍, te̍le̍ŋnda̍ŋ lā pūm mī Chi̍i̍sū ndu̍ o̍o̍ fu̍la̍ŋ mbō kūɛ̄nu᷄ŋ na̍a̍ do̍ŋ do̍ŋnda̍ le̍ 
Mɛ̄lɛ̄ka̍ pīɛ̄īyo̍. 

Chii̍s̍ū siŋ̍gi ̍po̍ bɛv̍ɛi̍y̍o̍ 
(Māa̍ti̍u̍ 9:1-8; Ma̍kī 2:1-12) 

17Pāa̍le̍ pi᷅lɛ̍, Chi̍i̍sū wa̍ wāŋnda̍ pɛ̄ɛ̄kōo̍ mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū 
wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā cha᷄ŋ o̍ chi̍e̍e̍ŋ ka̍ ka̍ o̍ lɛ̄ŋndē Kāli̍līle̍ŋ ni᷄ŋ, a̍ 
lɛ̄ŋndē Chūdi̍a̍āle̍ŋ a̍ Chūlu̍sɛ̄lɛ̄m. Ma̍ wā īchāli̍ lo̍ŋ. Mi̍ Māsānɔ̄ɔ̍ Mɛ̄lɛ̄ka̍ kē Chi̍i̍sū 
kpāāyāa̍ le̍ wāŋnda̍ sīŋgīo̍o̍. 

18Mi̍ pūa̍a̍ hūŋ a̍ wānā bɛ̍vɛ̍i̍yo̍ o̍ mbōōmāa̍ ni᷄ŋ. Ma̍ kīndī le̍ lūɛ̄īyɔ̄ɔ̍ a̍ ndu̍ chi̍ɛ̍ī 
ni̍ŋ nāa̍ Chi̍i̍sū chu̍a̍ le̍ mā yāmbu̍ ndu̍ Chi̍i̍sū lāchī. 

19Kɛ̍, fāŋgāa̍ wa̍ ta̍u̍. Ā nɔ̄la̍ lu̍ɛ̍i̍yɔ̄ɔ̍ le̍. Le̍ he̍ī, ma̍ hēl o̍ chīɛ̄īyo̍ chōo̍ ma̍ būlī kāa̍. 
Ma̍ tūsī ndu̍ o̍ mbōōmāa̍ ni᷄ŋ o̍ yūe̍i̍ Chi̍i̍sū lāchī fāŋgāa̍ tɛ̄ɛ̄ŋ. 

20Mɛ̄ɛ̍ Chi̍i̍sū che᷅ mɛ̄ɛ̍ kpɛ̍ pūa̍a̍ ha̍ā lāāla̍ŋ a̍ ndu̍ yɛ̍, mbo̍ dīmūl pōo̍ āā, “Pōo̍, 
yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ.” 

21O̍ ko̍ŋ, mi̍ wānāa̍ pɛ̍ɛ̍ku̍ wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ ku̍ndā Fālīsi̍īya̍ ā 
kāndū nyūūni̍āŋndo̍ āā, “Wāna̍ māā vɛ̄ɛ̍nɛ̍ pōo̍ ho̍ō chō yɛ̄, mbo̍ wā dīōla̍ 
Mɛ̄lɛ̄ka̍la̍ŋ tɛ̄ɛ̄mbūū wo̍? Wānā o̍ wānā cho̍ mbō ma᷄l wānā le̍ yɔ̄ŋndā wɔ̄ɔ̍ŋnda̍ŋ 
te̍ mɛ̄ɛ̍ Mɛ̄lɛ̄ka̍ ndu̍ pīlɛ̍ kpe̍.” 

22Mɛ̄ɛ̍ Chi̍i̍sū si̍na̍ nyɛ̄ nda̍ wa̍ dīmīo̍o̍ wo̍, mbo̍ nyūnā nda̍ āā, “Vɛ᷅ mī lā nɔ̄ 
yīya᷄ŋnda̍ wa̍ā le̍nde̍la̍ŋ o̍ lākɔ̄l? 

23Tōsāa̍ mī pōo̍ ho̍ō ō kūɛ̄ a̍ dīmūllo̍ ndu̍ āā, ‘Yɔ̄ŋndā nūmnda̍ wɔ̍ɔ̍ŋnda̍ŋ lā chō 
lā mālna᷄ŋ,’ o̍ kūɛ̍ɛ̍nɛ̍ hi̍o̍ū yɛ̄ wā bɛ̍ɛ̍ŋ le̍ mī wāna̍ chi̍o̍o̍ tōsa̍? Dīmūllo̍ ndu̍ āā, 
‘Yɔ̄ŋndā nūmnda̍ wɔ̍ɔ̍ŋnda̍ŋ lā chō lā mālna᷄ŋ,’ ndu̍ hi̍o̍ū wā bɛ̍ɛ̍ŋ. 

24Le̍la̍ŋ, I̍ cho̍ pōo̍ ho̍ō sīŋgī mī lā sīna̍ māā wāna̍ nda̍ vēēlū āā, Po̍ Wānā Pɔ̍nɔ̍ɔ̍ 
wo̍ nɔ̄ vɛ̄lɛ̄ kpāāyāa̍ o̍ chi̍e̍ēŋndo̍ chōo̍ mbō ma᷄l wāŋnda̍ le̍ yɔ̄ŋndā ndāla̍ 

wɔ̍ɔ̍ŋnda̍ŋ.” O̍ ko̍ŋ, mbo̍ dīmūl po̍ bɛ̄vɛ̍i̍yō āā, “Mī di̍mu̍l nu̍m, chɔ̍ŋ mā chu̍a̍ 
mbōōmā nu̍mndo̍ mā kūɛ̄nu᷄ŋ o̍ nu̍m ndo̍.” 

25Mi̍ pōo̍ cha᷄ŋ le̍ pi᷅lɛ̍ kpe̍ nda̍ o̍ hɔ̄l mbo̍ sīm. Mbo̍ chūā mbōōma̍ o̍ wa̍ īhīni̍ le̍ni̍ŋ 
ndo̍. Mbo̍ kūānu᷄ŋ o̍ ndu̍ lo̍ a̍ Mɛ̄lɛ̄ka̍ sāŋgālāa̍. 

26Mi̍ sīōōŋnde̍ bīī nda̍. Ndu̍yɛ̍, mi̍ kɔ̄ndɔ̄fi̍llo̍ bīī nda̍ kpe̍de̍. Ma̍ sāŋgālā Mɛ̄lɛ̄ka̍ 
ma̍ dīmī āā, “Ŋ̄ chē hāū sɔ̍ɔ̍ŋ kɔ̄ndɔ̄fi̍li̍ŋ bɛ̄ndū.” 

Chii̍s̍ū dim̍u̍l Liv̍āī māā ō tōl ndu̍ kɔɔ̄l̄ī 
(Māa̍ti̍u̍ 9:9-13; Ma̍kī 2:13-17) 

27O̍ ko̍ŋ kɔ̍ɔ̍lī, mi̍ Chi̍i̍sū fu̍lā o̍ bɛ̍ɛ̄. Wāa̍ kɔ̄la̍ŋ, mbo̍ chā po̍ kɔ̍sɔ̄ŋnɔ̄ pīlɛ̍ dīōla̍ŋ 
āā, Li̍vāī. Ō wa̍ īchāli̍ o̍ chīɛ̄ī kɔ̍sɔ̄ŋndo̍. Mi̍ Chi̍i̍sū di̍mūl ndu̍ āā, “Hu̍ŋ mā sīmnu᷄ŋ 
bu̍ɛ̍ī nī.” 

28Mi̍ Li̍vāī ma᷅l wa̍li̍ ndɔ̍ lēkɔ̍sɔ̄ŋndo̍ mbo̍ tūāl ndu̍ kɔ̄ɔ̄lī. 

29O̍ ko̍ŋ kɔ̍ɔ̍lī, mi̍ Li̍vāī to̍o̍sīāā nyɛ̄ dīa̍a̍ ta̍u̍ o̍ chīɛ̄ī ndɔ̄ɔ̍ le̍ Chi̍i̍sū. Kɔ̍sɔ̄ŋāā fāŋgā 
fa̍ŋgā a̍ wānāā chēle̍ŋ ā wa̍ lo̍ŋ. Nda̍ kpe̍de̍ ma̍ chāl nyɛ̄ dīa̍a̍ dīo̍o̍ nda̍ Chi̍i̍sū wa̍ā. 

30Mi̍ ku̍ndā Fālīsi̍īya̍ a̍ wānāā ndāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā 
kāndū ŋɔ̄ɔ̄chīa̍ŋnda̍ŋ a̍ bu̍ɛ̍i̍yāa̍ Chi̍i̍sūa̍a̍. Ma̍ nyūnā āā, “Vɛ᷅ mī lā dīā nyɛ̍ dīa̍a̍ 
nya̍ kɔ̍sɔ̄ŋnda̍ a̍ wānāā fo̍ndūāā chēle̍ŋ bɛ̍ɛ̍?” 

31Mi̍ Chi̍i̍sū mu̍lūl nda̍ āā, “Wānāa̍ cho̍ kɛ̍ndi̍a̍a̍ wa̍, ā hēu̍ ba̍ a̍ wāna̍ chi̍ɔ̍ū 
wa᷅ŋnda̍ wo̍ le̍, mɛ̄ɛ̍ wānāa̍ cho̍ a̍ nāāla̍ŋ nda̍. 

32I̍ hi̍ŋ le̍ wānāā sa̍kpō vēēlū le̍. I̍ hi᷅ŋ māhūnāā le̍ wānāā yɔ̄ŋ wɔ̄ɔ̍ŋnda̍ dīmūllo̍ 
mā ma᷄l yɔ̄ŋndā ndāla̍ wɔ̍ɔ̍ŋnda̍ŋ.” 

Ā nyūna̍ Chii̍s̍ū a̍ su᷅mndo̍ bīyɔɔ̄ ̍o̍kɔɔ̄ ̄
(Māa̍ti̍u̍ 9:14-17; Ma̍kī 2:18-22) 

33O̍ ko̍ŋ kɔ̍ɔ̍lī, mi̍ wānāā pūm ā dīmūl Chi̍i̍sū āā, “Bu̍ɛ̍i̍yāa̍ Chɔ᷄ŋ nda̍ nda̍ mā bīī 
su᷅mndo̍ te̍le̍ŋnda̍ fa̍ŋgā ndu̍yɛ̍, mā pīɛ̍i̍ Mɛ̄lɛ̄ka̍. Ku̍ndā Fālīsi̍īya̍ bɛ̍ɛ̍ le̍nde̍ 
bu̍ɛ̍i̍yāā ndāa̍ tōsā ni̍. Kɛ̍ bu̍ɛ̍i̍yāā nūmnda̍, nda̍ hīōūwɔ̄ɔ̍ lāchī a̍ di̍o̍la̍ ndā ko̍ni̍, 
vɛ᷅ le̍nde̍?” 

34Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, “Mīālāa̍ hi᷅ŋ wāna̍ cho̍ la̍nɔ̍ɔ̍ chūa̍a̍ wo̍ o̍ 
bɛ̄ŋgu̍ cho̍o̍ wa̍, tē wāna̍ cho̍ la̍nɔ̍ɔ̍ chūa̍a̍ wo̍ chō wɔ̄ nda̍ tɛ̄ɛ̄ŋ pɛ̍, mīālāā kāŋ ō 
cho̍ ku̍e̍e̍ kpo̍so̍ŋ mā bīī su᷅m te̍. 

35Kɛ̍ ndu̍yɛ̍, te̍le̍ŋ cho̍ fūūlūū mā fāŋa̍ wāna̍ cho̍ la̍nɔ̍ɔ̍ chūa̍a̍ wo̍ nda̍ tɛ̄ɛ̄ŋ. Tē ā 
fāŋa̍ ndu̍ nda̍ tɛ̄ɛ̄ŋ pɛ̍, ā chō su᷅mndo̍ bīyɔ̄ɔ̄ o̍ pāa̍le̍ le̍ŋ chōo̍.” 

36Mbo̍ dīmūl nda̍ vɛ̄lɛ̄ tālo̍o̍ āā, “Wānā sɛ̍ɛ̍sā do᷅mā sɛ̍nɛ̄īye̍ mā ba̍ŋu̍l tɛ̄ɛ̄ŋgēi̍ o̍ 
dōmā pa̍a̍ndōo̍ a̍ ndu̍ le̍. Tē a̍ to̍sa̍ le̍nde̍ pɛ̍, mɛ̄ɛ̍ a̍ tɛ̍ɛ̍mbu̍u̍ dōmā sɛ̍nɛ̄īyo̍. 
Ndu̍yɛ̍, pɛ̄ŋgɛ̍i̍ dōmā sɛ̍nɛ̄īyo̍ ī bɛ̍ndā vɛ̍lɛ̄ o̍ dōmā pa̍a̍ndōo̍ le̍. 

37Wānā do̍ū yɛ̍ŋgīa̍ŋ o̍ bɔ̄lɔ̍ yāu̍ vīsīo̍o̍ ō pāāndōo̍ ni᷄ŋ te̍. Kāni̍ fo̍ndōle̍, tē ā dɔ̄ū 
pɛ̍, yɛ̍ŋgīa̍ŋ mā chō hēlɔ̄ɔ̄ mī mā kīndu᷄ŋ. O̍ ko̍ŋ, mī mā būli̍ bɔ̄lɔ̄ ka̍lāa̍. Ndu̍yɛ̍, mī 
mūɛ̄īmā kāla᷄ŋ mā lūlnu̍ŋ, mī bɔ̄lɔ̄ɔ̍ bɛ̍ɛ̍ ndu̍ ta̍mbu̍. 

38O̍ bɔ̄lɔ̍ yāu̍ vīsīo̍o̍ ō sɛ̄nɛ̄īyo̍ ni᷄ŋ wānā du̍a̍ū yɛ̍ŋgīa̍ŋ ni̍. Mɛ̄ɛ̍ o̍ mɛ̄ɛ̍ ma̍ he̍l, ō 
bu̍lī le̍. 

39Ndu̍yɛ̍, wāŋndo̍ ko᷄l ni᷅ŋ mūɛ̄īmā pāāndūa̍ŋ pɛ̍, ō ye̍e̍mā lɛ̍ yɛ̍ŋgīa̍ŋ te̍. Mbō 
dīmi̍, āā, ‘Mūɛ̄īmā pāāndūa̍ŋ ma̍ hi̍o̍ū nāŋgɔ̄ɔ̄ a̍ yɛ̍ŋgīa̍ŋ.’ ” 

Lu̍kū 6 

Nyɛ ̄Chii̍s̍ū dim̍i ̍a̍ pāa̍le̍ pɛŋ̍gīāālē Chu̍ūwa̍ o̍kɔɔ̄ ̄wo̍ 
(Māa̍ti̍u̍ 12:1-8; Ma̍kī 2:23-28) 

1O̍ pāa̍le̍ pi᷅lɛ̍ pɛ̍ŋgīāālē Chu̍ūwa̍ chōo̍, Chi̍i̍sū nda̍ bu̍ɛ̍i̍yāā ndūa̍a̍ ā wa̍ kɔ̄la̍ŋ ma̍ 
wā kēēkōo̍ o̍ chīɛ̄ī pūm ni᷄ŋ. Tɔ̄lɔ̄ɔ̍ wa̍ o̍ chīɛ̍i̍ he̍ī ni᷄ŋ ndo̍ ā vēēlu̍ ndu̍ āā, wi̍t. Mi̍ 
bu̍ɛ̍i̍yāā ndūa̍a̍ wā tɔ̄lɔ̄ɔ̍ ho̍ō yōmɔ̄ɔ̍ mā chīīmīāā, mā dīā. 

2Kɛ̍, ku̍ndā Fālīsi̍īya̍ ā pūm wa̍ lo̍ŋ. Ma̍ nyūnā āā, “Vɛ᷅ mi̍ lā wā sūɛ̍i̍ wānā to̍sā o̍ 
pāa̍le̍ nāāle̍ pɛ̍ŋgīāāle̍ŋ chōo̍ le̍ ve̍ tōsāa̍?” 

3Mi̍ Chi̍i̍sū mu̍lūl nda̍ āā, “Lā chi̍ wɔ̍ o̍ Yāu̍ Mɛ̄lɛ̄ka̍a̍ ni᷄ŋ a̍ nyɛ̄ Māsāa̍ Dēēve̍ ndu̍ 
o̍o̍ to̍sa̍ wo̍ o̍kɔ̄ɔ̄ le̍? Bōōndi̍i̍ pi᷅lɛ̍, Dēēve̍ ni̍ nda̍ wānāa̍ wa̍ ndu̍ kɔ̄ɔ̄lī wa̍, mɛ̄ɛ̍ 
yīa̍a̍ŋ mā wa̍ nda̍ nɛ̄īyo̍ 

4mbo̍ lūɛ̄ī o̍ chīɛ̄ī Mɛ̄lɛ̄ka̍a̍ ni᷄ŋ. Mbo̍ chūā bēe̍dīi̍ wa̍ ō yɔ̄ŋga᷄ŋ le̍ Mɛ̄lɛ̄ka̍ wo̍ mbo̍ 
dīā. Mbo̍ kē vɛ̄lɛ̄ wānāa̍ wa̍ hɔ̄lāā tūlu̍ a̍ ndu̍ wa̍. Wānā che̍le̍ŋ ndu̍ o̍o̍ nɔ̍ mī ndu̍ 
o̍o̍ de᷅ bēe̍dīi̍yo̍ ho̍ō le̍, mɛ̄ɛ̍ wānāā sōlīāā lāsa̍lāa̍.” 

5Mi̍ Chi̍i̍sū di̍mūl nda̍ āā, “Wāna̍ nda̍ vēēlū ho̍ō āā, Po̍ Wānā Pɔ̍nɔ̍ɔ̍ wo̍, ndu̍ cho̍ 
wāna̍ kɛ̍ɛ̍sīāā nyɛ᷅ wānā to̍sā o̍ pāa̍le̍ nāāle̍ pɛ̍ŋgīāālē chōo̍ wo̍ ni̍ a̍ nyɛ̄ wānā to̍sā 
le̍cho̍o̍ le̍ wo̍.” 

Chii̍s̍ū siŋ̍gi ̍po̍ bā vēsɛi̍y̍o̍ 
(Māa̍ti̍u̍ 12:9-14; Ma̍kī 3:1-6) 

6O̍ pāa̍le̍ pɛ̍ŋgīāālē Chu̍ūwa̍ chōo̍, mi̍ Chi̍i̍sū lu̍ɛ̍ī o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ 
ni᷄ŋ. Mbo̍ wā wāŋnda̍ pɛ̄ɛ̄kōo̍. Pōo̍ wa̍ o̍ chīɛ̄īyo̍ ho̍ō ni᷄ŋ a̍ bā kɛ̄ndɔ̄ɔ̍ ndu̍ ō vēsɛ̍i̍. 

7Ndu̍yɛ̍, wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ a̍ ku̍ndā Fālīsi̍īya̍ ā wa̍ 
nɛ̄īla̍ŋ nūūvīa̍a̍ le̍ Chi̍i̍sū sūɛ̍i̍ hōlɔ̄ɔ̍. Ma̍ chāl ndu̍ ni̍ko̍ to̍fāa̍ māā tē ndu̍ o̍o̍ sīŋgī 
ni̍ŋ pɛ̍ wa᷅ŋnda̍ o̍ pāa̍le̍ ndāle̍ pɛ̍ŋgīāāle̍ŋ chōo̍. 

8Mi̍ Chi̍i̍sū si̍nā nyɛ̍ wa̍ nda̍ o̍ kɔ̄l lo̍. Mbo̍ lō o̍ ko̍ŋ, mbo̍ dīmūl po̍ bā vēsɛ̍i̍yo̍ āā, 
“Hu̍ŋ, mā hu̍ŋ si᷅m lāchī na̍nu᷄ŋ.” Mi̍ pōo̍ cha᷄ŋ mbo̍ kɔ̍ si᷅m lāchī. 

9Mi̍ Chi̍i̍sū di̍mūl nda̍ āā, “I̍ hɛ̍na̍ŋ mī nyu̍na̍ nya̍, yɛ̄ɛ̍nɛ̍ sāwā na̍a̍ dīmi̍ yɛ̄ māā ŋ̄ 
tōsa̍ o̍ pāa̍le̍ nāāle̍ pɛ̍ŋgīāāle̍ŋ chōo̍? Sūɛ̍i̍ kɛ̍ndɛ̄i̍ wāŋndo̍ tōsāllo̍, bāā sūɛ̍i̍ 
wɔ̍ɔ̍ŋnde̍ ndu̍ tōsāllo̍?” Mbo̍ nyūnā nda̍ vɛ̄lɛ̄ āā, “Ō nāŋ mī ŋ̄ pīŋi̍ yōōmū wāŋndo̍, 
bāā ō nāŋ mī ŋ̄ tɛ̄ɛ̄mbu̍u̍ yōōmū ndɔ̄ɔ̍ o̍ pāa̍le̍ŋ nde̍ŋ chōo̍?” 

10Nyūnāa̍ nda̍ le̍nde̍, mbo̍ kēēlā hɔ̄lte̍ŋ mbo̍ tōfā nda̍ kpo̍u̍. Mbo̍ dīmūl pōo̍ āā, 
“Si̍ɛ̍ndi̍ ba̍ nūmndo̍.” Mi̍ pōo̍ sīɛ̄ndī bāa̍. O̍ ko̍ŋ, mi̍ bā ndɔ̄ɔ̍ mīīŋgū ndu̍ yɔ̄nɔ᷄ŋ nyɛ̍ 
kɛ̄ndɛ̍ī. 

11He̍ī yɔ̄ŋgɔ᷄ŋndo̍, mi̍ wāŋnda̍ ha̍ā tūūlū kɔ̄l ta̍u̍ a̍ Chi̍i̍sū. Ma̍ kāndū kɛ̄ɛ̄sīa̍a̍ le̍ nyɛ̄ 
nda̍ tōsā a̍ Chi̍i̍sū wo̍. 

Chii̍s̍ū hɛl̍i ̍wānāā o̍ ve᷅m hɔl̄tē ndɔ ̄wa̍ 
(Māa̍ti̍u̍ 10:1-4; Ma̍kī 3:13-19) 

12A̍ bōōndi̍i̍ ke̍ŋ, mi̍ Chi̍i̍sū ku̍ā o̍ pēmbēi̍ chōo̍ le̍ Mɛ̄lɛ̄ka̍ pīɛ̄īyo̍. Le̍ nyūmnda̍ŋ 
kpu̍lu̍ku̍u̍ ō chō Mɛ̄lɛ̄ka̍ pīɛ̄īyo̍. 

13Mɛ̄ɛ̍ pāa̍le̍ŋ lē sɛ̄, mbo̍ vēēlū bu̍ɛ̍i̍yāa̍ wa̍ ndu̍ kɔ̄ɔ̄lī wa̍. Mbo̍ hɛ̄lī ŋ̄wāŋ tɔ̍ a̍ 
wānāā ŋīɔ̍ɔ̍ŋ nda̍ tɛ̍ɛ̄ŋ. Mbo̍ kē nda̍ dīōla̍ŋ āā, wānāā Chi̍i̍sū ve᷅m hɔ̄ltē ndɔ̄ wa̍. 

14Wānāā kāŋ nda̍ cho̍ ha̍ā ni̍, Sa̍i̍mɔ̄ŋ, ō Chi̍i̍sū ke̍ dīōla̍ŋ āā, Pītɛ̍ wo̍, a̍ A̍ndūlū 
pɔ̍mbɔ̄ ndɔ̄, a̍ Chēmi̍si̍, a̍ Chɔ᷄ŋ, a̍ Fi̍li̍pī, a̍ Bātɔ̄lɔ̍mīū, 

15a̍ Māa̍ti̍u̍, a̍ Tɔ̄mɔ̍si̍, a̍ Chēmi̍si̍, po̍ A̍fa̍a̍sī wo̍, a̍ Sa̍i̍mɔ̄ŋ, ō nda̍ a̍a̍ ve̍e̍lū vɛ̍lɛ̄ āā, 
Sɛ̍lɔ̄ɔ̄ wo̍, ko̍ŋ cho̍ ni̍, wāna̍ sɔ̍ŋgā le̍ lɛ̄ŋndē nɔ̄la̍ŋ bāŋāa̍ wo̍, 

16a̍ Chu̍dā, po̍ Chēmi̍si̍ wo̍, a̍ Chu̍dā Īsīka̍a̍līɔ̄ɔ̄ o̍ mɛ̍ɛ̍lu̍ Chi̍i̍sū pīsī wo̍. 

Chii̍s̍ū siŋ̍gi ̍wāŋnda̍ 
(Māa̍ti̍u̍ 4:23-25) 

17Mi̍ Chi̍i̍sū tu̍āl pēmbēi̍ nda̍ wānāā o̍ hɛ̍li̍ le̍ wāa̍ hɔ̄ltē ndɔ̄ wa̍. Mbo̍ sīm o̍ 
dɛ̍ŋgbɔ̍ɔ̍ ni᷄ŋ. Mi̍ bu̍ɛ̍i̍yāā ndūa̍a̍ ku̍ndā bɛ̄ndōo̍ a̍ wāŋnda̍ fāŋgā bɛ̍ndōo̍ ā bālū 
ndu̍ si̍lɔ̍ le̍ ndu̍ nīla̍ŋ yāŋɔ̄ɔ̍, ā pūm le̍ nāālā ndāla̍ŋ sīŋgīo̍o̍. Fo̍ndāŋ ndā yɛ̍ yɛ̍la̍ 
nda̍ fūla̍ la̍ŋ la̍ cho̍ la᷅ŋ ni̍, lɛ̄ŋndē Chūdi̍a̍āle̍ŋ, a̍ Chūlu̍sɛ̄lɛ̄m chi̍e̍e̍, a̍ lɛ̄ŋnde̍ 
ho̍lnu̍ŋ pe̍e̍ mɛ᷅ŋmā īhɛ᷄llo̍ mi̍ lē bālū Ta̍a̍yā chi̍e̍e̍ le̍ŋ, a̍ Sa̍i̍dɔ̄ŋ. 

18Wānāā nyi̍nāā wɔ̄ɔ̍ŋnda̍ wa̍ kɔ̄ɔ̄lī wa̍ bɛ̍ɛ̍, mi̍ Chi̍i̍sū tu̍a̍ū nyi̍nāā kāŋ mbo̍ si̍ŋgī 
nda̍. 

19Kpāāyāa̍ wa̍ chɔ̄nɔ᷄ŋndo̍ Chi̍i̍sū o̍ ŋ̄dīāl mbō sīŋgī wa᷅ŋnda̍. Le̍ he̍ī, fāŋgāa̍ kpe̍de̍ 
ā wa̍ kīndīo̍o̍ le̍ ndu̍ pīla᷄ŋndo̍. 

Chii̍s̍ū pɛɛ̍k̍u̍ a̍ wānāā ku̍ndālā tīɔɔ̍ŋ̍ o̍kɔɔ̄ ̄
(Māa̍ti̍u̍ 5:1-12) 

20Mi̍ Chi̍i̍sū chu̍ā hɔ̄lla̍ mbo̍ tōfā bu̍ɛ̍i̍yāā ndūa̍a̍. Mbo̍ dīmī āā, “Nya̍ cho̍ ā tāmbɛ̍i̍ 
ya̍, lā pɛ̄l tɔ̄nɔ̄ɔ̍. Kāni̍ fo̍ndōle̍ nya̍ nɔ̍ māsāle̍ Mɛ̄lɛ̄ka̍le̍ŋ ni̍. 

21Nya̍ cho̍ a̍ yīa̍a̍ŋ bōōnde̍i̍ he̍ī ya̍, lā pɛ̄l tɔ̄nɔ̄ɔ̍. Kāni̍ fo̍ndōle̍ lā chō hūnɔ̄ɔ̄ kɔ̄l hīni̍. 
Nya̍ cho̍ cha᷄ŋndo̍ bōōnde̍i̍ he̍ī ya̍, lā pɛ̄l tɔ̄nɔ̄ɔ̍. Kāni̍ fo̍ndōle̍, lā chō hūnɔ̄ɔ̄ 
māmɔ̄ɔ̄! 

22“Nya̍ wāŋnda̍ tu᷄l lēyɛ̄, ndu̍yɛ̍, ma̍ kɛ̄ɛ̄ nya̍ wa̍, lā pɛ̄l tɔ̄nɔ̄ɔ̍. Ā yīo̍u̍ nya̍, mā tōsa̍ 
mī dīōlā nyāla̍ŋ lā sīmnu᷄ŋ di̍o̍lā wɔ̄ɔ̍ŋ wāŋnda̍ o̍ hɔ̄l. Le̍ mɛ̄ɛ̍ nya̍ tōl wāna̍ nda̍ 
vēēlū āā, Po̍ Wānā Pɔ̍nɔ̍ɔ̍ wo̍ kɔ̄ɔ̄lī yɛ̍, nda̍ tōsa̍ kēŋ ni̍. 

23Le̍nde̍ ko̍ni̍ fi̍nyāā ndāa̍ tōsa̍ a̍ wānāa̍ su̍a̍ā le̍ Mɛ̄lɛ̄ka̍ wa̍ ni̍. Kɛ̍, lā wa̍ a̍ kɔ̄l 
kɛ̄ndɛ̄. Lā tōsa̍ kɔ᷅l kɛ̄ndɔ̄ɔ̍ bu̍tē. Kāni̍ fo̍ndōle̍, Mɛ̄lɛ̄ka̍ chō ō bɛ̄ɛ̄ndīa̍ŋ o̍ fo̍ndāŋ 
ndɔ̄ɔ̍ mbō ke̍ nya̍ nyɛ̄ kɛ̄ndɛ̄ bɛ̄ndū. 

24Kɛ̍ ndu̍yɛ̍, nyɛ̄ nɛ̄īyāa̍ chō le̍ nya̍ su̍l la̍, kāni̍ fo̍ndōle̍, lā chīi̍ kɔ̄l kɛ̄ndɔ̄ɔ̍ o̍ nya̍a̍ 
sɔ̄lā. 

25Nyɛ̄ nɛ̄īyāa̍ chō le̍ nya̍ cho̍ ā pūmāā wa̍ kāni̍ fo̍ndōle̍, bōōndi̍i̍ cho̍ fūūlūū mī 
yīa̍a̍ŋ mā bīī nya̍. Nyɛ̄ nɛ̄īyāa̍ chō le̍ nya̍ cho̍ māmɔ̄ɔ̍ pɛ̄ŋgo̍o̍ ho̍ō wa̍, kāni̍ 
fo̍ndōle̍, bōōndi̍i̍ cho̍ fūūlūū mī lā kōŋu̍l, ndu̍yɛ̍ mī lā cha᷄ŋ. 

26“Nyɛ̄ nɛ̄īyāa̍ chō le̍ nya̍ wāŋnda̍ kpo̍u̍, a̍ cho̍ sɔ̄ɔ̍ŋ kɛ̍ndɔ᷄ŋ dīmīo̍o̍ a̍ nya̍ o̍kɔ̄ɔ̄ 
wa̍. Kāni̍ fo̍ndōle̍, le̍nde̍ ko̍ni̍ fi̍nyāā ndāā ma̍māa̍ nda̍ a̍a̍ to̍sā ni̍. Le̍nde̍ ko̍ni̍ nda̍ 
a̍a̍ di̍mī sɔ̍ɔ̍ŋ kɛ̄ndɔ᷄ŋ a̍ wānāā lāchōōwāa̍ ni̍, a̍ di̍mī māā wānāa̍ su̍a̍ā le̍ Mɛ̄lɛ̄ka̍ 
wa̍ nda̍ chō ni̍ wa̍.” 

Ka̍a̍la̍ ya̍a̍mɔɔ̍w̍a̍a̍ nu̍mnda̍ 
(Māa̍ti̍u̍ 5:38-48; 7:12) 

27Mi̍ Chi̍i̍sū hi̍a̍ū lāchī a̍ sūɛ̍i̍ āā, “Kɛ̍ mī di̍mu̍l nya̍ cho̍ ya̍ nīla̍ŋ yāŋɔ̄ɔ̍ wa̍, lā kāāla̍ 
ya̍a̍mɔ̍ɔ̍wa̍a̍ nya̍a̍. Lā tōsa̍l wa̍nāa̍ tu̍l nya̍ lēyɛ̄ wa̍ kɛ̄ndɛ̄i̍. 

28Lā dɔ̄u̍ wa̍nāa̍ cho̍ nya̍ mēnāa̍ wa̍ sa̍lā. Lā pīɛ̍i̍ Mɛ̍lɛ̄ka̍ le̍ wānāa̍ cho̍ nya̍ yīōūla̍ŋ 
nda̍. 

29Tē wāŋndo̍ lɔ̄ɔ̄ nu̍m pɛ̍ kpa᷅ŋnde̍, mu̍lu̍l ndu̍, ī pīlɛ̍ī vɛ̄lɛ̄. Tē wāŋndo̍ pūu̍ dōmā 
nu̍mndo̍ pɛ̍, ku̍u̍nā ndu̍ le̍ dōmā nu̍m lēbɛ̄ŋgo̍o̍ bīyɔ̄ɔ̍ le̍. 

30Tē wānā o̍ wānā pi̍ɛ̍i̍ nu̍m pɛ̍ nyɔ̍ɔ̍, ke̍ ndu̍. Tē wāŋndo̍ kūɛ̄nu᷄ŋ a̍ nyɛ̄m 
nūmndo̍ŋ pɛ̍, nyu̍nā lɛ̄ ndu̍ le̍ mu̍ŋ te̍. 

31Ka̍ā ŋ̄ hɛ̄na̍ŋ māā chāa̍ŋ nūm to̍sa̍l nu̍m ndo̍, nūm bɛ̍ɛ̍ to̍sa̍l chāāŋnda̍ le̍nde̍. 

32“Tē ō wa̍ pɛ̍ māā wa̍nāa̍ ka̍a̍la̍ nu̍m nda̍, nda̍ ko̍ni̍ ŋ̄ kāālā ni̍, mɛ̄ɛ̍ mī yɛ̄ɛ̍nɛ̍ ŋ̄ 
yēēmā yɛ̍ vɛ̄lɛ̄ mī Mɛ̄lɛ̄ka̍ ke̍ nu̍m le̍ ke̍ŋ? Kāni̍, wānāā yɔ̄ŋ wɔ̄ɔ̍ŋnda̍ bɛ̍ɛ̍ ā kāāla̍ 
wānāa̍ ka̍a̍la̍ nda̍ wa̍. 

33Ndu̍yɛ̍, tē ō wa̍ pɛ̍ māā wānāa̍ to̍sāl nu̍m tōnya̍a̍ wa̍ nda̍ ko̍ni̍ ŋ̄ tōsāl to᷅nya̍a̍ ni̍, 
mɛ̄ɛ̍ mī yɛ̄ɛ̍nɛ̍ ŋ̄ yēēmā yɛ̍ vɛ̄lɛ̄ mī Mɛ̄lɛ̄ka̍ ke̍ nu̍m le̍ ke̍ŋ? Kāni̍, wānāā yɔ̄ŋ 
wɔ̄ɔ̍ŋnda̍ bɛ̍ɛ̍ ā tōsā le̍nde̍. 

34Ndu̍yɛ̍, tē a̍ ke̍ wāŋndo̍ kūo̍o̍ pɛ̍ le̍ mbō hu᷄ŋ mi̍ŋgī nu̍m nyɛ̄ ŋ̄ ke̍ ndu̍ ko̍ŋ ndo̍ 
o̍ bā pɛ̍, mɛ̄ɛ̍ mī yɛ̄ɛ̍nɛ̍ ŋ̄ yēēma̍ yɛ̄ vɛ̄lɛ̄ māā Mɛ̄lɛ̄ka̍ ke̍ nu̍m le̍ ke̍ŋ? Kāni̍, wānāā 
yɔ̄ŋ wɔ̄ɔ̍ŋnda̍ bɛ̍ɛ̍ ā hōl cha̍a̍ŋāā ndāā wa̍nāā yɔ̄ŋ wɔ̄ɔ̍ŋnda̍ kūēēla̍ŋ le̍ mā hu᷄ŋ 
mi̍ŋgī nda̍ o̍ bā. 

35Le̍la̍ŋ, lā kāāla̍ ya̍a̍mɔ̍ɔ̍wa̍a̍ nya̍a̍, ndu̍yɛ̍, mī lā tōsa̍ tōnya̍a̍ nāa̍ wāŋnda̍ chūā. 
Lā ke̍ wa᷅ŋnda̍ kūēēla̍ŋ. Ndu̍yɛ̍, tē lā ke̍ nda̍ pɛ̍, lā nɔ᷅ lɛ̄ o̍ kɔ̄l le̍ nyɛ̄ kōŋ sɔ̄lā le̍. Tē 
lā tōsa̍ le̍nde̍ pɛ̍, mɛ̄ɛ̍ Mɛ̄lɛ̄ka̍ chō nya̍ nyɛ̄ kɛ̄ndɛ̄ kɛ̍ndɛ̄ kē. Ndu̍yɛ̍, lā chō wā 

chūāūwa̍ le̍ Mɛ̄lɛ̄ka̍ Bɛ̄ndōo̍. Kāni̍ fo̍ndōle̍, Mɛ̄lɛ̄ka̍ ndu̍, wānāa̍ si̍nā i̍kɛ̍ndɛ̄ le̍ wa̍ 
a̍ wānāā kɔ̄l vēsɛ̍i̍ya̍ bɛ̍ɛ̍, mbō tōsa̍l nda̍ tōnya̍a̍. 

36Lā tūīīnu̍ŋ wa᷅ŋnda̍ īnyīɛ̍ɛ̍ mɛ̄ɛ̍ Mɛ̄lɛ̄ka̍ fi̍nyā nyā cho̍ wāna̍ īnyīɛ̍ɛ̍ yɛ̍.” 

Chii̍s̍ū sil̍a̍ a̍ wānāa̍ pɛɛ̍s̍ā chāāŋnda̍ wa̍ o̍kɔɔ̄ ̄
(Māa̍ti̍u̍ 7:1-5) 

37Mi̍ Chi̍i̍sū si̍lā āā, “Lā pɛ̍ɛ̍sā wānā le̍. Ko̍ŋ to̍sā ni̍ Mɛ̄lɛ̄ka̍ pɛ̍ɛ̍sā nya̍ le̍. Lā ya̍a̍la̍ 
wānā le̍. Ko̍ŋ to̍sā ni̍ Mɛ̄lɛ̄ka̍ ya̍a̍lā nya̍ le̍. Lā mēlnu̍ŋ chāāŋnda̍. Ko̍ŋ to̍sā ni̍ mī 
Mɛ̄lɛ̄ka̍ mēlnu᷅ŋ nya̍. 

38Lā ke̍ chāāŋnda̍. Ko̍ŋ to̍sā ni̍ mī Mɛ̄lɛ̄ka̍ ke̍ nya̍. Mɛ̄lɛ̄ka̍ chō bɔ̄lɔ̄la̍ nyāla̍ŋ pēī 
cha̍. Ō dɔ̄ū pɛ̍, ō dīli̍ŋa̍, ō hīīlu̍u̍, ō pēēlu̍, lā pɛ̄, lā cho᷄ŋ lēkɔ̍ɔ̍lī wa̍ā. Mɛ̄ɛ̍ nūm 
tūūlūl chāāŋnda̍ yɛ̍, le̍nde̍ ko̍ni̍ Mɛ̄lɛ̄ka̍ tūūlūl nu̍m ni̍.” 

39Mi̍ Chi̍i̍sū di̍mūl vɛ̄lɛ̄ nda̍ tālo̍o̍ āā, “Wānā su̍mɛ̍i̍yo̍ nɔ̄lā pa̍ mbō sēe̍ chāa̍ŋ ndɔ̄ 
wa̍nā su̍mɛ̍i̍yo̍ tīnda̍a̍? Nda̍ nda̍ ŋi̍ɔ̍ɔ̍ŋ fa̍ū ā de᷅l o̍ so̍o̍ŋndo̍ ni᷄ŋ te̍? 

40Nūm wāna̍ nda̍ chō pɛ̄ɛ̄kōo̍ wo̍ a̍ cho̍ o̍ bɛ̍ndū mā hīōū wāna̍ cho̍ nu̍m pɛ̄ɛ̄kōo̍ 
wo̍ le̍. Kɛ̍ ndu̍yɛ̍, wānā o̍ wānā, tē a̍ chi̍i̍ pɛ̄ɛ̄kū nūmndo̍ pɛ̍ pa̍ku̍, ā nɔ̄lā mā wa̍ 
mɛ̄ɛ̍ ma̍sānɔ̄ nūmndo̍ chō yɛ̍.” 

41Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ nyūnā āā, “Vɛ᷅ mā bu̍u̍la̍ŋ a̍ bīlte̍ŋ chāa̍ŋ nu᷄m 
o̍ lēhɔ̄l, kɛ̍ ndu̍yɛ̍, a̍ bu̍u̍lāŋ a̍ yɔ̄m bɛ̄ndu̍ cho̍ nūm pi̍la̍ o̍ lēhɔ̄l lo̍ le̍? 

42Kɛ̄lɛ̄ŋgāā le̍ vɛ̄ɛ̍nɛ̍ ŋ̄ lōōkū yɛ̍ chāa̍ŋ nu᷄m dīmūl āā, ‘Hu̍ŋ I̍ hu᷅l nu̍m bīlte̍ŋ o̍ 
lēhɔ̄l,’ tē nūm pi̍la̍ bu̍mba̍ le̍ yɔ̄m bɛ̄ndu̍ cho̍ nu̍m o̍ lēhɔ̄l lo̍ chɔ̄ɔ̍ pɛ̍? Ā chō wāna̍ 
kāŋgālā. So̍li̍ wɔ̍ fɛ̍lɛ̍ŋ yɔ᷅m bɛ̄ndu̍ cho̍ nūm pi̍la̍ o̍ lēhɔ̄l lo̍. O̍ ko̍ŋ, ā nɔ̄lā mā so̍li̍ 
bīlte̍ŋ chāa̍ŋ nu᷄m o̍ lēhɔ̄l, kāni̍, ā wā ni᷅ŋ chɔ̄ɔ̍ nyɛ̄ kɛ̄ndɛ̄ wa̍la̍ŋ.” 

Mɛɛ̄ ̍yɔm̄ndo̍ wā yɛ ̍le̍nde̍ o̍ ku̍ām ni ̍
(Māa̍ti̍u̍ 7:16-20; 12:33-35) 

43“Yɔ̄m kɛ̄ndɔ̄ɔ̍ ō ku᷅m ko̍mɔ̄ɔ̄ wɔ̄ɔ̍ŋndo̍ le̍. Le̍nde̍ ko̍ni̍, yɔ̄m wɔ̄ɔ̍ŋndo̍ ō ku᷅m 
ko̍mɔ̄ɔ̄ kɛ̄ndɛ̄ le̍. 

44O̍ kōmɔ̄ɔ̍ wānā si̍nā yɔ᷅mnde̍ pɛ̄ŋgu̍la̍ŋ ni̍. Wānā ke̍ndī fi̍kīi̍ya̍ŋ o̍ yɔ̄m ŋ̄yɔ̄ɔ̍ le̍, 
kɛ̄lɛ̄ŋgāā mī wānā ke̍ndi̍ kīle̍pīi̍ya̍ŋ o̍ yɔ̄m ŋ̄yɔ̄ɔ̍. 

45Sɔ̄ɔ̍ŋ kɛ̍ndɛ᷄ŋ cho̍ ŋ̄ kɛ̄sīāā o̍ kɔ̄l wānā kɛ̍ndɔ̄ɔ̍ ni᷄ŋ ndo̍ŋ, mu̍ŋ ko̍ni̍ o̍ so̍lī chi̍e̍ēŋ 
ni̍. Ndu̍yɛ̍, sɔ̄ɔ̍ŋ wɔ̍ɔ̍ŋ cho̍ ŋ̄ kɛ̄sīāā o̍ kɔ̄l wānā wɔ̍ɔ̍ŋndo̍ ni᷄ŋ ndo̍ŋ, mu̍ŋ ko̍ni̍ o̍ 
so̍lī chi̍e̍ēŋ ni̍. Sɔ̄ɔ̍ŋ wa᷅ ŋ̍ pi̍a̍ā o̍ kɔ̄llo̍ ni᷄ŋ ndo̍ŋ, mu̍ŋ ko̍ni̍ sōndōo̍ dīmī ni̍.” 

Wānāā tāŋgūlāā ŋīɔɔ̍ŋ̍nda̍ 
(Māa̍ti̍u̍ 7:24-27) 

46Mi̍ Chi̍i̍sū hi̍a̍ū lāchī a̍ sūɛ̍i̍ āā, “Vɛ᷅ mī lā vēēlu̍ ya̍ āā, ‘Māsānɔ̄ɔ̍, Māsānɔ̄ɔ̍,’ kɛ̍, lā 
to̍sā nyɛ᷅ ya̍ I̍ di̍mūl nya̍ wo̍ le̍? 

47Wānā o̍ wāna̍ hi᷅ŋ nāa̍ ya̍ chu̍a̍ pɛ̍, mbō ya᷄ŋ nīla̍ŋ o̍ nyɛ̄ ya̍ I̍ di̍mī wo̍, ndu̍yɛ̍, 
mbō tōsa̍ nyɛ̄ ya̍ I̍ di̍mī wo̍ pɛ̍, I̍ cho̍ nya̍ wāna̍ nda̍ vēla᷅ŋ ndo̍ chɔ̄m. 

48Wānā ko̍ŋ chō māchūāā māā wānā pi᷅lɛ̍ o̍ ta̍ŋgu̍l chīɛ̄īyo̍ wo̍. Mɛ̄ɛ̍ o̍ wa̍ tāŋgūllo̍, 
mbo̍ bālū so̍o̍ŋndo̍ tōūwɔ̄ɔ̍ nyɛ̄ kɛ̄ndɛ̍ī. Mbo̍ kōmāl lɛ̄ŋndē wɔ̄sɔ̄kɔ̍le̍ŋ. Mbo̍ sīmī 
chīɛ̄ī ndɔ̄ɔ̍ o̍ lɛ̄ŋndē wɔ̄sɔ̄kɔ̍le̍ lēŋ chōo̍. O̍ ko̍ŋ kɔ̍ɔ̍lī, mi̍ pīɔ̍ɔ̍ sīā. Mi̍ mɛ̄ŋnda̍ŋ mā 
hūŋ ta̍u̍. Mi̍ mā hu᷄ŋ lɔ̍ɔ̄ chīɛ̄īyo̍ ho̍ō. Kɛ̍, mā nɔ̄lā ndu̍ nyɛ̄ o̍ nyɛ̄ yɔ̄ŋ te̍, kāni̍ 
fo̍ndōle̍, ō chāa̍ ndu̍ tāŋgūl. 

49Kɛ̍, wānā o̍ wāna̍ tu̍e̍ī dīōmndā nīla̍ŋ pɛ̍, kɛ̍, mbō kɛ̄ɛ̍ nyɛ̄ dīōmndā lāŋ lā dīmi̍ 
wo̍ tōsāa̍ pɛ̍, mɛ̄ɛ̍ ō chō māchūāā māā wānā pi᷅lɛ̍ o̍ ta̍ŋgu̍l chīɛ̄īyo̍ wo̍. Mɛ̄ɛ̍ o̍ wa̍ 
chīɛ̄īyo̍ tāŋgūllo̍, ō chɛ᷄l mbō bālu̍ fɛ̍lɛ̍ŋ so̍o̍ŋndo̍ tōūwɔ̄ɔ̍ mbō fūūlu̍u̍ o̍ lɛ̄ŋndē 
wɔ̄sɔ̄kɔ̍le̍ŋ te̍. Le̍ he̍ī, mɛ̄ɛ̍ pīɔ̍ɔ̍ si̍a̍, mi̍ mɛ̄ŋnda̍ŋ mā hūŋ mi̍ mā lūāā chīɛ̄īyo̍ ho̍ō. 
Mbo̍ kōmbā lē pīlɛ̍ kpe̍. Mi̍ nyɛ̄ o̍ nyɛ̄ tāmbū.” 

Lu̍kū 7 

Chii̍s̍ū siŋ̍gi ̍chɛ ̄wānā bɛn̍dū so̍vɛīy̍a̍ 
(Māa̍ti̍u̍ 8:5-13) 

1Nyɛ̄ o̍ nyɛ̄ Chi̍i̍sū ndu̍ o̍o̍ hɛ̍na̍ŋ mī wāŋnda̍ nda̍ a̍a̍ tu̍e̍ī mɛ̄ɛ̍ o̍ chi̍i̍ ndu̍ dīmī, 
mbo̍ kūā Kēpa̍a̍nīɔ̄m chi̍e̍e̍. 

2Wānā bɛ̍ndū So̍vɛ̄i̍ya̍a̍ kɛ̍mīa̍a̍ pūm ō wa̍ lo̍ŋ, ndu̍ o̍o̍ nɔ̍ chīɔ̍ɔ̍. Ndu̍yɛ̍, ndu̍ o̍o̍ 
ka̍a̍la̍ chɛ̄ ndɔ̄ ko̍ŋ ta̍u̍. Mi̍ po̍ chɛ᷅ kōŋ dēl a̍ nāa̍. Ndu̍yɛ̍, o̍ wa̍ ni᷅ŋ tēndu̍ pīɔ̍m. 

3Mi̍ wānā bɛ̍ndōo̍ ho̍ō tūɛ̄ī nyɛ̄ wāŋnda̍ wa̍ sūɛ̍i̍ a̍ Chi̍i̍sū o̍kɔ̄ɔ̄ wo̍. Le̍ he̍ī, mbo̍ 
vīām lāŋgba̍ā kālāā Chu̍ūwa̍ nāa̍ Chi̍i̍sū chu̍a̍ le̍ mā kɔ̍ nyɔ̍ɔ̍lūl ndu̍ Chi̍i̍sū mbō 
kɔ̍ si̍ŋgī chɛ̄ ndɔ̄ɔ̍. 

4Ma̍ kūā nāa̍ Chi̍i̍sū chu̍a̍. Ma̍ kɔ̍ di̍mūl Chi̍i̍sū āā, “Yāndi̍i̍ kɔ̍ si̍ŋgūl na̍a̍ pōo̍ ho̍ō 
chɛ̄ ndɔ̄ɔ̍. Pōo̍ ho̍ō bɛ̄nda̍ mā tōsa̍l ndu̍ he̍ī, 

5kāni̍, ō kāāla̍ lɛ̄ŋndē nāāle̍ I̍sɔ̄lūɛ̄īle̍ŋ. Ndu̍yɛ̍, chīɛ̄ī na̍a̍ ŋ̄ pīɛ̄ī ho̍ō Mɛ̍lɛ̄ka̍ wo̍, 
ndu̍ te̍ŋgu̍l na̍a̍ ndu̍ ni̍.” 

6O̍ ko̍ŋ, mi̍ Chi̍i̍sū ku̍ā nda̍ nda̍ā. Chi̍i̍sū wa̍ ni᷅ŋ le̍ fūūlūūwo̍ o̍ chīɛ̄ī kōŋ, mi̍ wānā 
bɛ̍ndū so̍vɛ̄i̍ya̍ vīām chāāŋāā ndūa̍a̍ nāa̍ ndu̍ chu̍a̍ a̍ yōōŋgōo̍ āā, “Yɛ̍i̍nu᷄ŋ ndɛ̍ 
īkɔ̄ɔ̄ le̍, fāllo̍. I̍ cho̍ o̍ sɔ᷅vɛ̍ le̍ mā hīŋ o̍ ya̍ lo̍ chi̍ɛ̍ī ni̍ŋ te̍. 

7Le̍la̍ŋ bɛ̍ɛ̍ ya̍ pi̍la̍ hi̍ŋ nāa̍ nūm chu̍a̍ le̍ ni̍. Dīmīo̍o̍ bɛ̍ɛ̍ ŋ̄ dīmi̍ ni̍ māā ō sīōŋgu̍, ō 
nɔ̄lā mbō sēŋgū. 

8Kāni̍, ya̍ su̍a̍ā ho̍ō wo̍ bɛ̍ɛ̍, ŋ̄wāŋ ā chō ma̍ wā ya̍ bōlle̍ŋ. Ndu̍yɛ̍, ya̍ bɛ̍ɛ̍ I̍ nɔ̍ 
so̍vɛ̄i̍ya̍ o̍ bā bɛ̄ŋgu̍. A̍ cho̍ ka̍ŋ ya̍ o̍ bā bɛ̄ŋgu̍ wa̍ ki̍nɛ̍i̍, ō pīlɛ̍ bɛ̍ɛ̍ I̍ di̍mu̍l pɛ̍ a̍a̍, 
‘Kɔ̍ nda̍,’ kɔ̄la̍ŋ o̍ ku̍ā ni̍. I̍ di̍mu̍l pɛ̍ ho̍ō a̍a̍, ‘Hu̍ŋ na̍ŋ,’ hūnɔ̄ɔ̍ o̍ hu᷅ŋ ni̍. Tē I̍ di̍mu̍l 
pɛ̍ chɛ᷅ nūu̍ a̍a̍, ‘Tōsa̍ nu̍a̍ā,’ ō tōsa̍. Le̍la̍ŋ, dīmīo̍o̍ bɛ̍ɛ̍ ŋ̄ dīmi̍ ni̍ māā chɛ̄ nūu̍ ō 
sīōŋgu̍, sīōŋgɔ̄ɔ̍ o̍ si̍a̍ŋgū ni̍.” 

9Mɛ̄ɛ̍ wānā bɛ̍ndū so̍vɛ̄i̍ya̍a̍ kɛ̍mīa̍a̍ dīmi̍ dīōmnda̍ŋ nda᷅ŋ, mi̍ kɔ̄ndɔ̄fi̍llo̍ bīī 
Chi̍i̍sū. Mbo̍ mūli᷄ŋ mbo̍ dīmūl wānāa̍ wa̍ ndu̍ hūnɔ̄ɔ̍ kɔ̄ɔ̄lī wa̍ āā, “Mī di̍mu̍l nya̍, 

wāŋnda̍ I̍sɔ̄lūɛ̄ī tɛ̍ɛ̄ŋ bɛ̍ɛ̍ I̍ se̍e̍lu̍ŋ ndɔ̍ wāŋndo̍ mbo̍ lāāla̍ŋ o̍ ka̍lā ka̍lā nu̍a̍ā a̍ ya̍ 
mbō sīīma᷅ŋ māā pōo̍ ho̍ō le̍.” 

10Mɛ̄ɛ̍ lāŋgba̍ā wānā bɛ̍ndū so̍vɛ̄i̍ya̍ vēm nda̍ mīīŋgu̍ o̍ chīɛ̄īyo̍, ma̍ kōmāl po̍ chɛ᷅ 
kōŋ sēŋgū. 

Chii̍s̍ū miŋ̍gi ̍po̍ chu̍a̍ pīāāndōo̍ yōōmū 
11Pālɛ̍i̍ ti̍ŋ hīōūwɔ̄ɔ̍, mi̍ Chi̍i̍sū nda̍ bu̍ɛ̍i̍yāā ndūa̍a̍ kūā Ne̍īŋ chi̍e̍e̍. Fāŋgā bɛ̍ndōo̍ 
wa̍ ndu̍ kɔ̄ɔ̄lī. 

12Mɛ̄ɛ̍ nda̍ wa̍ le̍ fūūlūūwo̍ o̍ sāāsa̍ ba̍lu̍ chi̍o̍o̍ wo̍ sōndōo̍, ma̍ chā wāŋnda̍ hūnɔ̄ɔ̍ 
a̍ wānā vi̍lɛ̍i̍yo̍. Po̍ vi᷅ ko̍ŋ ndo̍, ndu̍ pīlɛ̍ kpe̍ kāla̍ ndɔ̄ ndu̍ o̍o̍ ve̍lū wānā pɔ̍nɔ̍ ni̍. 
Chūa̍a̍ ho̍ō bɛ̍ɛ̍, pɔ̍nɔ̍ ndɔ̄ ve̍ lɛ̍ īchāli̍ le̍. Mi̍ wāŋnda̍ cha᷄ŋ fāŋgā bɛ̍ndōo̍ chi̍e̍e̍ ko̍ŋ 
ni᷄ŋ ma̍ tūāl chūa̍a̍ ho̍ō kɔ̄ɔ̄lī. 

13Mɛ̄ɛ̍ Māsānɔ̄ɔ̍ Chi̍i̍sū che᷅ chūa̍a̍ ho̍ō, mi̍ nyīɛ̍ɛ̍ye̍ bīī ndu̍ ta̍u̍ le̍ ndu̍. Mbo̍ dīmūl 
ndu̍ āā, “Me̍i̍ cha̍ŋndo̍.” 

14Mi̍ Chi̍i̍sū ku̍ā mbo̍ pīla᷄ŋ sa̍ŋga̍ nda̍ wa̍ kɔ̄la̍ŋ a̍ wānā vi̍lɛ̍i̍yo̍ wo̍. Mi̍ wānāa̍ wa̍ 
kɔ̄la̍ŋ a̍ ndu̍ wa̍ sīm. Mi̍ Chi̍i̍sū di̍mūl wānā vi̍lɛ̍i̍yo̍ āā, “Po̍ chu̍a̍ pīāāndōo̍, mī 
di̍mu̍l nu̍m, chɔ̍ŋ.” 

15Dīmīo̍o̍ le̍nde̍ mi̍ wānā vi̍lɛ̍i̍yo̍ cha᷄ŋ mbo̍ chāl. Mbo̍ kāndū sūɛ̍i̍. Mi̍ Chi̍i̍sū di̍mūl 
kāla̍ ndɔ̄ āā, “Ā chē po̍ nu̍mndo̍.” 

16Mi̍ sīōōŋīī bɛ̄ndūe̍i̍ bīī wāŋnda̍ kpe̍de̍. Ma̍ dīmī āā, “Wānā bɛ̍ndu̍ su̍a̍ā le̍ 
Mɛ̄lɛ̄ka̍ wo̍ hīŋ le̍ wāa̍ na̍a̍ tɛ̄ɛ̄ŋ.” Mi̍ ā pūm ā dīmī āā, “Mɛ̄lɛ̄ka̍ mūli̍ hɔ̄lla̍ o̍ wānāā 
ndūa̍a̍ lo̍.” 

17Mi̍ tɔ̍ɔ̍ ko̍ŋ tīū o̍ lɛ̄ŋndē Chūdi̍a̍āle̍ŋ ni᷄ŋ kpo̍u̍ a̍ lɛ̄ŋīi̍ ba̍lu̍ Chūdi̍a̍ā ve̍. 

Chɔŋ᷄ Wānā Yiŋ̍āa̍ vēm bu̍ɛi̍y̍āā ndūa̍a̍ nāa̍ Chii̍s̍ū chu̍a̍ 
(Māa̍ti̍u̍ 11:2-19) 

18Mi̍ bu̍ɛ̍i̍yāa̍ Chɔ᷄ŋ nda̍ dīmūl Chɔ᷄ŋ a̍ sɔ̄ɔ̍ŋ Chi̍i̍sū wa̍ mu᷅ŋ tōsāa̍ wo̍ŋ o̍kɔ̄ɔ̄ kpo̍u̍. 

19Mi̍ Chɔ᷄ŋ ve̍e̍lū bu̍ɛ̍i̍yāā ndūa̍a̍ ā ŋīɔ̍ɔ̍ŋ. Mbo̍ vīām nda̍ nāa̍ Chi̍i̍sū chu̍a̍ le̍ mā 
nyūna̍ ndu̍ āā, “Nu᷄m cho̍ wāna̍ wāŋnda̍ chō lēhɔ̄l o̍ nɛ̄ī le̍ ndu̍ wo̍ ni̍? Bāā ŋ̄ chu᷄m 
wa̍nā che᷅le̍ŋ?” 

20Mɛ̄ɛ̍ pūa̍a̍ ha̍ā fūūlu̍u̍ nāa̍ Chi̍i̍sū chu̍a̍, ma̍ dīmūl ndu̍ āā, “Chɔ᷄ŋ Wānā Yi̍ŋāa̍ 
ve᷅m na̍a̍ nāa̍ nūm chu̍a̍ ni̍. Ō dīmi̍ māā na̍a̍ ŋ̄ nyūna̍ nu̍m āā, ‘Nu᷄m cho̍ wāna̍ 
wāŋnda̍ chō lēhɔ̄l o̍ nɛ̄ī le̍ ndu̍ wo̍ ni̍? Bāā ŋ̄ chu᷄m wa̍nā che᷅le̍ŋ?’ ” 

21A̍ bōōndi̍i̍ ke̍ŋ, mi̍ Chi̍i̍sū si̍ŋgī nāālā yɛ̍ yɛ̍la̍ fa̍ŋgā. Mbo̍ tūāū nyi̍nāā wɔ̄ɔ̍ŋnda̍ 
wānāā fāŋgā fa̍ŋgā kɔ̄ɔ̄lī. Mbo̍ tōsā mi̍ wānāā sūmɛ̍i̍ya̍ ā ka̍ ka̍ cha᷅. 

22Mbo̍ mūlī bu̍ɛ̍i̍yāa̍ Chɔ᷄ŋ nda̍ dīōm āā, “Lā kɔ̍ di̍mūl Chɔ᷄ŋ a̍ nyɛ̄ o̍ nyɛ̄ nya̍ chē 
mi̍ lā tūɛ̄ī. Wānāā sūmɛ̍i̍ya̍ chō ni᷅ŋ chɔ̄ɔ̍, mi̍ wānāā bɛ̄vɛ̍i̍ya̍ wā kɔ̄la̍ŋ. Wānāā nāā 
wɔ̄ɔ̍ŋndo̍ wa̍ lēkɔ̄ɔ̍ wa̍ ā sɔ̄la̍ sīōŋgɔ̄ɔ̍ mi̍ wānāā nīlā bāŋu̍lɛ̍i̍ya̍ wā ni᷅ŋ tūēīyɔ̄ɔ̍. 

Wānāā vīlɛ̍i̍ya̍ chō mīīŋgōo̍ yōōmū. Yōōŋgū kɛ̄ndɛ̍ Mɛ̄lɛ̄ka̍a̍ chō dīmi᷄ŋndo̍ nāa̍ 
wānāā tāmbɛ̍i̍ya̍ chūā. 

23Ndu̍yɛ̍, wānā o̍ wāna̍ vi̍ ŋ̍di̍a̍l a̍ la̍a̍la᷄ŋ o̍ nɔ̍ o̍ ya̍ ni̍ŋ ndo̍ le̍, mɛ̄ɛ̍ ō pɛ̄l tɔ̄nɔ̄ɔ̍.” 

24Mɛ̄ɛ̍ bu̍ɛ̍i̍yāa̍ Chɔ᷄ŋ nda̍ mīīŋgu̍, mi̍ Chi̍i̍sū ka̍ndū sūɛ̍i̍ nāa̍ fāŋgāa̍ chūā a̍ Chɔ᷄ŋ 
o̍kɔ̄ɔ̄. Mbo̍ nyūnā nda̍ āā, “Kɔ̄lā nya̍ a̍a̍ ku̍ɛ̄ nāa̍ Chɔ᷄ŋ chu̍a̍ o̍ po̍llo̍ ni᷄ŋ nda̍ŋ, wāna̍ 
māā vɛ̄ɛ̍nɛ̍ nya̍ a̍a̍ nɔ̍ yɛ̄ o̍ kɔ̄l māā lā chō lākɔ̄ chɔ̄? Bāā wāna̍ cho̍ bɛ̍ɛ̍ŋ le̍ mūlīo̍o̍ 
mɛ̄ɛ̍ hūēīye̍ ī mūūlūū sa̍ya̍a̍ nu̍a̍ā yɛ̍, ndu̍ nya̍ a̍a̍ nɔ̍ o̍ kɔ̄l māā lā chō lākɔ̄ chɔ̄ ni̍? 
Sāko̍. 

25Wāna̍ māā vɛ̄ɛ̍nɛ̍ nya̍ a̍a̍ nɔ̍ yɛ̄ o̍ kɔ̄l māā lā chō lākɔ̄ chɔ̄? Bāā wāŋndo̍ ō dōvīa̍ŋ 
o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ? Ō cho̍ wa̍nā wa̍ā le̍nde̍ le̍. O̍ chīɛ̄īlā māsāa̍ ni᷄ŋ wa̍nā 
sa̍a̍lūŋ wānāa̍ do̍vīŋ do̍vi᷄ŋ wa̍ā le̍nde̍ ndu̍yɛ̍, ma̍ nɔ̄ nyɛ̄m kɛ̄ndɔ᷄ŋ ta̍u̍ wa̍ ni̍. 

26Mɛ̄ɛ̍ wāna̍ māā vɛ̄ɛ̍nɛ̍ nya̍ a̍a̍ nɔ̍ yɛ̄ ni᷅ŋ o̍ kɔ̄l māā lā chō lākɔ̄ chɔ̄? Bāā wāna̍ 
su̍a̍ā le̍ Mɛ̄lɛ̄ka̍ wo̍? Tōnya̍. Mī di̍mu̍l nya̍, ō hīōū bɛ̍ɛ̍ wa᷅na̍ su̍a̍ā le̍ Mɛ̄lɛ̄ka̍.” 

27Mi̍ Chi̍i̍sū hi̍a̍ū lāchī a̍ sūɛ̍i̍ āā, “A̍ Chɔ᷄ŋ o̍kɔ̄ɔ̄ nda̍ pōōnyi̍a̍a̍ dīōmnda̍ŋ nda᷅ŋ ni̍ 
āā, ‘Ya̍ Mɛ̍lɛ̄ka̍ I̍ cho̍ bu̍ɛ̍ī nūu̍ vīōmɔ̄ɔ̄ nu̍m lāchī mbō kɔ̍ to̍o̍si̍a̍a̍ pɔ̄ɔ̄ nɛ̄īyo̍ nu̍m 
lāchī.’ 

28Mī di̍mu̍l nya̍ tōnya̍a̍, wānā o̍ wāna̍ fu̍la̍ wānā la̍nɔ̍ɔ̍ o̍ īpūlu̍, Chɔ᷄ŋ hi̍o̍ū kpo̍u̍. 
Kɛ̍ ndu̍yɛ̍, wāna̍ cho̍ ō pɔ̄mbɔ̄ mbo̍ hīāū wāŋnda̍ kpo̍u̍ o̍ Māsāle̍ Mɛ̄lɛ̄ka̍le̍ŋ ni᷄ŋ 
ndo̍ bɛ̍ɛ̍ ō hīōū Chɔ᷄ŋ.” 

29Mi̍ wāŋnda̍ kpo̍u̍ a̍ kɔ̍sɔ̄ŋnda̍ ā tūɛ̄ī nyɛ̄ Chɔ᷄ŋ di̍mi̍ wo̍. Ndu̍yɛ̍, ma̍ chɛ̄l māā nɛ̄i̍ 
Mɛ̄lɛ̄ka̍ hɛ̄na̍ŋ mī wāŋnda̍ kūɛ̄ lēchōo̍ wo̍ ō chō nɛ̄i̍ tōnya̍. O̍ ko̍ŋ, ma̍ tōsā mi̍ Chɔ᷄ŋ 
yīŋ nda̍ yīŋɔ̄ɔ̍ Mɛ̄lɛ̄ka̍a̍. 

30Kɛ̍ ndu̍yɛ̍, mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā 
kɛ̄ɛ̄ le̍ Mɛ̄lɛ̄ka̍ dīōm tūēīyɔ̄ɔ̍. Kāni̍, ā chɛ᷄l mī Chɔ᷄ŋ yīŋ nda̍ le̍. 

31Mi̍ Chi̍i̍sū hi̍a̍ū lāchī a̍ dīmīo̍o̍ āā, “I̍ chɔ᷅m ndɔ̍ nya̍ mɛ̄ɛ̍ wāŋnda̍ chīe̍e̍ya̍ 
te̍le̍ŋndo̍ ho̍ō ā chō yɛ̍. 

32Wāŋnda̍ te̍le̍ŋndo̍ ho̍ō ā chō māchūāā māā chūāāmbūa̍a̍ a̍ cha̍l pīsu̍lta̍ŋ o̍ lu᷅ŋ 
nda̍. Mɛ̄ɛ̍ nda̍ cha᷄l pīsu̍lta̍ŋ, mi̍ ku̍ndāa̍ o̍ pīlɔ̍ɔ̄ dīmūl ha̍ā āā, ‘Ŋ̄ lōo̍ nya̍ nyɛ̄ chāā 
kɔ̄l kɛ̄ndɔ̄ɔ̍, kɛ̍, lā yi̍ le̍. Mi̍ ŋ̄ sōlī chōndu̍ŋ nda̍ sōlī wa̍nāā vīlɛ̍i̍ya̍ chōo̍ wo̍ŋ, kɛ̍, lā 
che᷄ŋ te̍.’ ” 

33Mi̍ Chi̍i̍sū di̍mī āā, “Kāni̍, hūnɔ̄ɔ̄ Chɔ᷄ŋ Wānā Yi̍ŋāa̍ hi᷅ŋ ndo̍, ō wa̍ su᷅mndo̍ bīyɔ̄ɔ̍, 
ndu̍yɛ̍, ndu̍ o̍o̍ ko᷅l ma̍mu̍ɛ̍i̍ le̍. O̍ ko̍ŋ, mi̍ lā dīmī āā, ‘Nyi̍nā wɔ̄ɔ̍ŋndo̍ cho̍ ndu̍ kɔ̄ɔ̄lī 
ni̍.’ 

34Kɛ̍, mɛ̄ɛ̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ hīŋ, mbo̍ wā nyɛ̄ dīa̍a̍ dīo̍o̍ 
ndu̍yɛ̍, mbo̍ kōl. O̍ ko̍ŋ, mi̍ lā dīmī āā, ‘Lāŋu̍nɔ̄ɔ̍ ho̍ō chō wāna̍ lēpūlu̍. Ō chō wānā 
ko̍lāā. Kɔ̍sɔ̄ŋnda̍ a̍ wānāā yɔ̄ŋ wɔ̄ɔ̍ŋnda̍, ndi̍a̍a̍mɔ̍ɔ̍ ndāa̍ o̍ cho̍ ni̍.’ ” 

35Mi̍ Chi̍i̍sū hi̍a̍ū lāchī a̍ dīmīo̍o̍ āā, “Kɛ̍ ndu̍yɛ̍, wānā o̍ wāna̍ to᷅l kɔ̄l kālu̍ Mɛ̄lɛ̄ka̍a̍ 
kɔ̄ɔ̄lī, ā chɔ᷄m māā ndu̍ cho̍ kɔ̄l kālu̍ kpe̍e̍kpe̍i̍yo̍ ni̍.” 

Chūā pīlɛ ̍tāla̍ siɛ̍n̍dīiy̍a̍ŋ Chii̍s̍ū o̍ ŋ̄pēlū. 
36Fālīsi̍īnɔ̄ pīlɛ̍ wa̍ dīōla̍ŋ āā, Sa̍i̍mɔ̄ŋ. Mbo̍ vēēlū Chi̍i̍sū o̍ chīɛ̄ī ndɔ̄ɔ̍ le̍ mā kɔ̍ di̍ō 
nyɛ̄ dīa̍a̍ nda̍ ndu̍. Mi̍ Chi̍i̍sū ku̍ā ma̍ chāl nyɛ̄ dīa̍a̍ dīo̍o̍. 

37Ndu̍yɛ̍, chūā pīlɛ̍ wa̍ chi̍e̍e̍ ko̍ŋ ni᷄ŋ, ndu̍ o̍o̍ kɛ̍sī pɔ̍nɔ̍ pi᷅lɛ̍ le̍. Mɛ̄ɛ̍ o̍ tu̍e̍ī māā 
Chi̍i̍sū cho̍ o̍ chīɛ̄ī Fālīsi̍īnɔ̄ɔ̍ ho̍ō, mbo̍ hūŋ lo̍ŋ a̍ si̍ɛ̍ndīi̍ya̍ŋ mā pūm o̍ sānī pu̍m 
ni᷄ŋ māā bāābɔ̍ɔ̍ŋ. 

38Mi̍ chūa̍a̍ ho̍ō hu᷄ŋ ba᷅ŋ wūla̍ŋ Chi̍i̍sū o̍ lābɛ̄ŋgu̍ ni̍ŋ a̍ cha᷄ŋndo̍. Mɛ̍mɛ̍ma̍ wa̍ 
ndu̍ tōlɔ̄ɔ̍ o̍ hɔ̄l la̍ŋ mā wa̍ Chi̍i̍sū dēlīo̍o̍ o̍ ŋ̄pēlū. Mbo̍ wā ndu̍ pēlo᷄ŋ wɔ̄ɔ̄sūūwo̍ 
a̍ yīīŋnde̍ ndu̍ o̍ lēbōl. Mbō sɔ̄sā ndu̍ pēlo᷄ŋ le̍ ndu̍ bɛ̄ɛ̄le̍ŋ kīo̍o̍. Mbo̍ sūū ndu̍ 
si̍ɛ̍ndīi̍ya̍ŋ ma᷅ŋ o̍ ŋ̄pēlū. 

39Mɛ̄ɛ̍ po̍ Fālīsi̍īnɔ̍ ve̍e̍lu̍ Chi̍i̍sū le̍ nyɛ̄ dīa̍a̍ wo̍ chē nyɛ̍ yɔ̍nu̍ŋ ndo̍, mbo̍ dīmī o̍ 
kɔ̄l ni᷄ŋ āā, “Tē pōo̍ ho̍ō ndu̍ o̍o̍ wa̍ wāna̍ su̍a̍ā le̍ Mɛ̄lɛ̄ka̍ wo̍ lē kɛ̍ndɛ̄ pɛ̍, ō wa̍ 
sīnā wānā su̍u̍ chu̍a̍ pi̍la̍ŋ ndu̍ ho̍ō wo̍ ō chō wo̍, kāni̍, wāna̍ yɔ̄ŋ wɔ̄ɔ̍ŋndo̍ o̍ cho̍ 
ni̍.” 

40Mi̍ Chi̍i̍sū di̍mūl pōo̍ ho̍ō āā, “Sa̍i̍mɔ̄ŋ, I̍ nɔ̍ īsɔ̄ɔ̍ le̍ nu̍m dīmu̍l.” Mi̍ Sa̍i̍mɔ̄ŋ dīmī 
āā, “Di̍mi̍, ti̍chā.” 

41Mi̍ Chi̍i̍sū di̍mī āā, “Lāŋu̍nɔ̄ pīlɛ̍ wa̍ ni̍, mbo̍ hōl pūa̍a̍ kūēēla̍ŋ nda̍ ŋi̍ɔ̍ɔ̍ŋ, ō pīlɔ̍ɔ̄ 
nyɛ̄ sɔ̄lāa̍ wa̍ ndu̍ kūēē ta̍u̍, ō pīlɔ̍ɔ̄ yɛ̍, ō ve̍ nyɛ̍ sɔ̄lāā bɔ̄ɔ̍ le̍. 

42Pūa̍a̍ ha̍ā ā nɔ̄la̍ ku̍e̍ēla̍ ndɔ̄la̍ŋ sōlī le̍. Le̍ he̍ī, mbo̍ māl nda̍. Pūa̍a̍ ŋi̍ɔ̍ɔ̍ŋnda̍ ha̍ā, 
ɔ̍ɔ̄ o̍ hi̍a̍ū la᷅ŋu̍nɔ̄ɔ̍ ho̍ō kāālā wo̍?” 

43Mi̍ Sa̍i̍mɔ̄ŋ mu̍lī āā, “I̍ che᷅ māā po̍ o̍ ma̍l le̍ nyɛ̄ sɔ̄lāa̍ ta̍u̍ wo̍.” Mi̍ Chi̍i̍sū di̍mī 
āā, “Tōnya̍ ŋ̄ dīmi̍ ni̍.” 

44O̍ ko̍ŋ, mi̍ Chi̍i̍sū mu̍li᷄ŋ nāa̍ chūa̍a̍ chūā. Mbo̍ dīmūl Sa̍i̍mɔ̄ŋ āā, “A̍ chē chūa̍a̍ 
ho̍ō? Mɛ̄ɛ̍ ya̍ hi᷅ŋ o̍ nūm ndo̍ chi̍ɛ̍ī ni̍ŋ, a̍ ke̍ ya̍ māmɛ̄ŋ mī pu̍lū pēlo᷄ŋ te̍. Kɛ̍, mi̍ 
chūa̍a̍ ho̍ō līīvīāā yā pēlo᷄ŋ a̍ mɛ̍mi̍a̍ŋ. Mbo̍ wɔ̄ɔ̄sūū mu̍ŋ a̍ yīīŋnde̍ ndu̍ o̍ lēbōl. 

45A̍ de̍mu̍l la̍ mā sɔ̍sa̍ ya̍ kūu̍wo̍ le̍ ya̍ yīlɔ̄ɔ̍ le̍. Kɛ̍, mi̍ chūa̍a̍ ho̍ō ndu̍ dēmūl la̍. 
Ndu̍yɛ̍, kāni̍ hāū mi̍ hu᷅ŋ ō chō ya̍ pēlo᷄ŋ sɔ̄sāa̍. 

46A̍ su̍u̍ ya̍ bɛ̍ɛ̍ māsi̍ɛ̍ndīi̍ o̍ lēbōl te̍. Kɛ̍, mi̍ ndu̍ su̍ū ya̍ si̍ɛ̍ndīi̍ya̍ŋ o̍ ŋ̄pēlū. 

47Le̍la̍ŋ, mī di̍mu̍l nu̍m, wāna̍ yɔ̄ŋ wɔ̄ɔ̍ŋndo̍ pi̍la̍ o̍ cho̍ ni̍. Kɛ̍, kāālā bɛ̄ndū o̍ ka̍a̍la̍ 
wo̍ chɔ᷄m māā Mɛ̄lɛ̄ka̍ ma᷄l ndu̍ le̍ la̍ŋ kpo̍u̍. Wāna̍ Mɛ̄lɛ̄ka̍ ma᷄l le̍ yɔ̄ŋ wɔ̄ɔ̍ŋ 
pɔ̄mbɔ̄ɔ̍ wo̍, ndu̍ chɔ᷅m ka̍a̍lāa̍ nyɛ̄ pɔ̄mbɔ̄ ni̍.” 

48Mbo̍ dīmūl chūa̍a̍ āā, “I̍ ma̍l nu̍m le̍ yɔ̄ŋndā nūmnda̍ wɔ̍ɔ̍ŋnda̍ŋ.” 

49Mɛ̄ɛ̍ o̍ di̍mi̍ le̍nde̍, mi̍ wānāā nda̍ wa̍ nyɛ̄ dīa̍a̍ dīo̍o̍ lātūlu̍ wa̍ kāndū dīmīo̍o̍ o̍ 
kɔ̄ltā ndāla̍ŋ ni᷄ŋ āā, “Wāna̍ māāvɛ̄ɛ̍nɛ̍ cho̍ yɛ̄ ho̍ō? Le̍ yɔ̄ŋndā wɔ̄ɔ̍ŋnda̍ŋ bɛ̍ɛ̍ mbō 
ma᷄l wāŋnda̍.” 

50Mi̍ Chi̍i̍sū di̍mūl chūa̍a̍ āā, “Mɛ̄lɛ̄ka̍ pīŋi̍ nu̍m le̍ mɛ̄ɛ̍ ŋ̄ lāāla̍ŋ yɛ̍. Kɔ̍nu̍ŋ a̍ kɔ̄l 
kɛ̍ndɛ̄.” 

Lu̍kū 8 

Tālo̍o̍ a̍ yɛȳii̍ ̍nda̍ sa᷄ŋ nde̍ o̍kɔɔ̄ ̄
(Māa̍ti̍u̍ 13:1-9; Ma̍kī 4:1-9) 

1O̍ ko̍ŋ kɔ̍ɔ̍lī, mi̍ Chi̍i̍sū ba̍lū o̍ chi̍e̍e̍ŋ bɛ̍ndo᷄ŋ a̍ chi̍e̍e̍ŋ pɔ̍mbɔ᷄ŋ mbō dīmūl 
wa᷅ŋnda̍ yōōŋgū kɛ̄ndɔ̄ɔ̍ a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. Bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ 
ā wa̍ ndu̍ kɔ̄ɔ̄lī. 

2Wāŋ lāāndūa̍a̍ bɛ̍ɛ̍ ā wa̍ ndu̍ kɔ̄ɔ̄lī ta̍u̍. Wāŋ lāāndūa̍a̍ ā pūm ā o̍ to̍ū nyi̍nāā 
wɔ̄ɔ̍ŋnda̍ kɔ̄ɔ̄lī mbo̍ sīŋgī nāālā ndāla̍ŋ nda̍ bɛ̍ɛ̍ ā wa̍ nda̍ tɛ̄ɛ̄ŋ. Mēēle̍ o̍ to̍ū nyi̍nāā 
wɔ̄ɔ̍ŋnda̍ kɔ̄ɔ̄lī ā ŋɔ᷄mmɛ̍ū wo̍, mā vēēlū ndu̍ vɛ̄lɛ̄ āā, Māŋgāli᷅ŋ, ndu̍ bɛ̍ɛ̍ ō wa̍ lo̍ŋ, 

3a̍ Chōha̍nā, la̍nɔ̍ɔ̍ Chu̍u̍sā, po̍ ndu̍ o̍o̍ ma̍ndā nyɛ̍m Māsāa̍ Hɛ̍lɔ̄ɔ̄ wo̍ŋ ndo̍, a̍ chūā 
pīlɛ̍ dīōla̍ŋ Sūsa̍nā, a̍ wāŋ lāāndūāā ka̍ ka̍ che᷅le̍ŋ. Wāŋ lāāndūa̍a̍ ha̍ā nda̍ kpe̍de̍ 
wa̍ Chi̍i̍sū a̍ bu̍ɛ̍i̍yāā ndūa̍a̍ mālāa̍ a̍ nyɛ̄ o̍ nyɛ̄ fe̍e̍ ni̍. 

4Mi̍ wāŋnda̍ cha᷄ŋ o̍ chi̍e̍e̍ŋ fa̍ŋgā fa̍ŋgā ma̍ chūūŋgi̍āŋ fa̍ŋgā bɛ̄ndōo̍ nāa̍ Chi̍i̍sū 
chu̍a̍. O̍ ko̍ŋ, mi̍ Chi̍i̍sū di̍mī tālo̍o̍ āā, 

5“Pōo̍ chɛ̍ŋ ni̍ mbo̍ kūā wāa̍ o̍ chīɛ̄ī ndūɛ̍i̍ ni᷄ŋ. Mɛ̄ɛ̍ o̍ sa̍ŋ yɛ̄i̍ye̍, mi̍ ī pūm ī dēl o̍ 
nɛ̄ī kɔ᷅llo̍. Mi̍ ī pūm ī dēl o̍ lɛ̄ŋndē ba̍ndi̍la̍le̍ŋ chōo̍. Mi̍ ī pūm ī dēl o̍ fo̍ndāŋ yɔ̄ɔ̍ŋ 
ŋ̄ wūl lo̍. Mi̍ ī pūm ī dēl o̍ lɛ̄ŋndē kɛ̄ndɛ̄le̍ŋ chōo̍. Yɛ̄īyi̍i̍ de̍l o̍ nɛ̄ī kɔ᷅llo̍ ve̍, mi̍ 
wāŋnda̍ kēī nīɔ̄ū lēchōo̍, ndu̍yɛ̍, mi̍ yōūwa̍ chɔ̄ɔ̄vīāā. 

6I̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍, mɛ̄ɛ̍ i̍ vi᷅l mi̍ ī nyāmālā. Kāni̍ fo̍ndōle̍, mɛ̄ŋmā 
ve̍ o̍ pūūlū ko̍ŋ ni᷄ŋ te̍. 

7I̍ de̍l o̍ fo̍ndāŋ yɔ̄ɔ̍ŋ wūl lo̍ ve̍, ndi̍ ndi̍, mi̍ ī wūl lātūlu̍ a̍ yɔ̄ɔ̍ŋ. Mi̍ yɔ̄ɔ̍ŋ sɔ̄ɔ̄ŋgūū 
mi̍ ŋ̄ kāyā kāya᷄ŋ ndi̍. Mi̍ ŋ̄ dīī ndi̍. 

8I̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍, ndi̍ ndi̍, mi̍ ī wūl. Mi̍ ī hīndū. Mi̍ ī nāŋ nāŋɔ̄ɔ̍ 
pi̍la̍. Mi̍ ī kūām yāsāla̍ŋ kɛ̄mɛ̄.” O̍ mɛ̄ɛ̄lu̍la̍ŋ, mi̍ Chi̍i̍sū di̍mī chōo̍ cho̍o̍ āā, “Wānā 
o̍ wāna̍ nɔ̍ nīla̍ tūɛ̄īyāā īsɔ̄ɔ̍ pɛ̍, lā ya᷄ŋ ni᷅la̍ŋ mī lā tūēī mī lā sīna̍ pɛ̄ŋgu̍.” 

Chii̍s̍ū tɛɛ̍s̍ia̍̍a̍ tālo̍o̍ a̍ yɛȳii̍ ̍nda̍ sa᷄ŋ nde̍ o̍kɔɔ̄ ̄
(Māa̍ti̍u̍ 13:10-17; Ma̍kī 4:10-20) 

9Mi̍ bu̍ɛ̍i̍yāā ndūa̍a̍ nyūnā ndu̍ le̍ sa̍bū tālo̍o̍ ho̍ō si᷄m ndo̍. 

10O̍ ko̍ŋ, mi̍ Chi̍i̍sū di̍mī āā, “Nya̍ Mɛ̄lɛ̄ka̍ chɛ᷄l le̍ mī lā sīna̍ nyɛ᷄m wa̍ ŋ̄ vīāŋna᷄ŋ a̍ 
māsāle̍ Mɛ̄lɛ̄ka̍le̍ŋ o̍kɔ̄ɔ̄ wo̍ŋ ni̍. Kɛ̍ wāŋnda̍ ā pīli̍a̍a̍ nda̍, o̍ tāle̍la̍ŋ ni᷄ŋ ya̍ I̍ su̍a̍ā 
nāa̍ nda̍ chūā ni̍. O̍ ko̍ŋ, mā nu̍a̍ kɛ̍, ā chi᷅ le̍. Mā ya᷄ŋ nīla̍ŋ mā tūēī kɛ̍, ā si̍nā pɛ̍ŋgu̍ 
le̍. 

11“Lā chē ni̍ko̍ tɛ̍ɛ̍sīāā tāle̍ kālāa̍. Dīo̍m Mɛ̄lɛ̄ka̍a̍ ndu̍ cho̍ yɛ̄i̍ye̍ he̍ī ni̍. 

12Yɛ̄i̍ye̍ i̍ de̍l o̍ nɛ̄ī kɔ᷅llo̍ ve̍ ī chō māchūāā wāŋnda̍ ā pūm a̍ tu̍e̍ī Dīo̍m Mɛ̄lɛ̄ka̍a̍ 
wa̍. Mɛ̄ɛ̍ nda̍ tūēī, mi̍ māsa̍ nyi̍nāā wɔ̄ɔ̍ŋnda̍ hu᷄ŋ po̍o̍ndā ndu̍ nda̍ o̍ lākɔ̄l, yɔ̍ŋi̍ 
nda̍ lāāla̍ŋ mā pēŋ. 

13Yɛ̄yi̍i̍ de̍l o̍ lɛ̄ŋndē ba̍ndi̍la̍le̍ŋ chōo̍ ve̍ ī chō māchūāā māā wāŋnda̍ ā pūm. Tē ā 
tūēī pɛ̍ Di̍o̍m Mɛ̄lɛ̄ka̍a̍, ā chɛ᷄l ndu̍ a̍ kɔ̄l kɛ̄ndɛ̄. Kɛ̍ mɛ̄ɛ̍ pūūndu᷅ŋ tɔ̄lɔ̄ɔ̍ ŋ̄ nɔ̍lā 
lu̍ɛ̍i̍yɔ̄ɔ̍ la̍nda̍ŋ o̍ lɛ̄ŋndē ba̍ndi̍la̍le̍ŋ te̍ yɛ̍, le̍nde̍ ko̍ wāŋnda̍ ha̍ā chō ni̍. Dīo̍m 
Mɛ̄lɛ̄ka̍a̍ ō lu̍e̍ī di̍ nda̍ o̍ lākɔ̄l te̍. Mī wāŋnda̍ ha̍ā lāāla̍ŋ le̍ te̍le̍ŋ ti̍ŋ. Kɛ̍, tē Māsa̍ 
Nyi̍nāā Wɔ̄ɔ̍ŋnda̍ dɛ̄ɛ̄ni̍a̍a̍ nda̍ pɛ̍ a̍ nyɛ̄ pālāa̍, ā ma᷄l dīōm kālāa̍. 

14Yɛ̄yi̍i̍ de̍l o̍ fo̍ndāŋ yɔ̄ɔ̍ŋ ŋ̄ wūl lo̍ ve̍, ī chō māchūāā māā wāŋnda̍ ā pūm a̍ tu̍e̍ī 
dīo̍m Mɛ̄lɛ̄ka̍a̍ wa̍. Kɛ̍ ndu̍yɛ̍, tē ā vīōū pɛ̍ kpɛ̍ɛ̍, būūla᷄ŋ nyɔ̄ɔ̍ŋ, a̍ yēēmɛ̍i̍ sūllo̍, a̍ 
yēēmɛ̍i̍ nyɛ᷄m nɛ̍ŋī wa̍nā kɔ̍l lo̍ŋ, ŋ̄ lūɛ̄ī nda̍ o̍ lākɔ̄l. O̍ ko̍ŋ, mī ŋ̄ kāya̍ ka̍ya̍ŋ di̍o̍m 
Mɛ̄lɛ̄ka̍ nda̍ tūēī yo̍ mɛ̄ɛ̍ yɔ̄ɔ̍ŋ ŋ̄ kāyā kāyāŋ tɔ̍lɔ̄ɔ̍ yɛ̍. O̍ ko̍ŋ, mī dīōm kālāa̍ fōōfi̍ 
nda̍ ni᷄ŋ mɛ̄ɛ̍ tɔ̄lɔ̄ɔ̍ fōōfi̍ nu̍a̍ā yɛ̍. 

15Yɛ̄yi̍i̍ de̍l o̍ lɛ̄ŋndē kɛ̄ndɛ̄le̍ŋ chōo̍ ve̍ ī chō māchūāā māā wāŋnda̍ ā pūm. Tē ā 
tūēī dīo̍m Mɛ̄lɛ̄ka̍a̍ pɛ̍, ā kɛ̄si̍ŋ ndu̍ o̍ lākɔ̄l nyɛ̄ kɛ̄ndɛ̄ kɛ̍ndɛ̍ī. O̍ ko̍ŋ, mā chɔ᷄m 
tɔ̄nɔ̄ɔ̍ le̍ mɛ̄ɛ̍ nda̍ bīūnu̍ŋ yɛ̍.” 

Sɔɔ̄ŋ̍ cho̍ ŋ̄ vīāŋna᷄ŋ ndo̍ŋ ŋ̄ chō wā ŋ̄ chɔɔ̄m̄āā 
(Ma̍kī 4:21-25) 

16Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī āā, “Wānā o̍ wānā a̍ mɛ̍ndūl la̍mbūi̍yo̍ 
mā ku̍u̍mbu̍u̍ hɛ̄ŋgɔ̍ɔ̍ lēchōo̍ le̍, kɛ̄lɛ̄ŋgāā ni᷅ŋ te̍, mā lu̍e̍i̍ ndu̍ o̍ kpēlōo̍ bɛ̄ŋgu̍. 
Wānā o̍ wānā, tē a̍ mɛ̍ndu̍l la̍mbūi̍yo̍ pɛ̍, nāa̍ te̍ma̍a̍ ŋ̄ kɛ̄sī ndu̍ ni̍ le̍ mī wānāa̍ 
wa᷅ lu̍ɛ̍i̍yɔ̄ɔ̍ chīɛ̄ī ni̍ŋ nda̍ chē. 

17“Nyɛ̄ o̍ nyɛ̍ cho̍ ō vīāŋāā, ō chō hūnɔ̄ɔ̄ chɔ̄mnɔ᷄ŋ kpe̍nde̍ke̍le̍. Ndu̍yɛ̍, nyɛ̄ o̍ nyɛ̍ 
cho̍ ō kūmbāā, wāŋnda̍ chō ndu̍ sāālɔ᷄ŋ mā sīna̍ a̍ ndu̍ o̍kɔ̄ɔ̄. 

18“Le̍la̍ŋ, lā kɛ̄si̍ŋ nyɛ᷅ nya̍ tūēī yo̍ o̍ lākɔ̄l. Wānā o̍ wāna̍ nɔ̍ o̍ bā, wānā ko̍ŋ ndu̍ 
Mɛ̄lɛ̄ka̍ chɔ̄ɔ̄lū ke᷅ ni̍. Kɛ̍, wāna̍ nɔ̍ o̍ bā le̍ wo̍, ō pɔ̄mbɔ̄ o̍ nɔ̍ o̍ kɔ̄l māā ō nɔ̄ wo̍ 
bɛ̍ɛ̍, Mɛ̄lɛ̄ka̍ chō ndu̍ pōōndā o̍ bā.” 

Wānāa̍ cho̍ wānāā kpe̍e̍kpe̍iy̍a̍a̍ Chii̍s̍ūa̍a̍ wa̍ 
(Māa̍ti̍u̍ 12:46-50; Ma̍kī 3:31-35) 

19O̍ ko̍ŋ, mi̍ Chi̍i̍sū kāla̍ ndɔ̄ a̍ pɔ̄mbūāā ndūa̍a̍ hūŋ nāa̍ ndu̍ chu̍a̍. Kɛ̍, ā nɔ̄la̍ 
fūūlūūwo̍ nāa̍ Chi̍i̍sū wa̍ wa̍ le̍, kāni̍ fo̍ndōle̍, fāŋgāa̍ wa̍ ta̍u̍ ta̍u̍. 

20Ma̍ dīmūl Chi̍i̍sū āā, “Kālā nu̍m a̍ pɔ̄mbūāā nūmnda̍ ā chō o̍ bɛ̍ɛ̄. Ā hɛ̄na̍ŋ mā 
chē nu̍m.” 

21Kɛ̍, mbo̍ dīmūl nda̍ āā, “Wānāa̍ tu̍ɛ̍ī di̍o̍m Mɛ̄lɛ̄ka̍a̍, ndu̍yɛ̍ mā tōsa̍ nyɛ̄ o̍ di̍mi̍ 
wo̍ wa̍, nda̍ cho̍ kālāa̍ nīa̍a̍ ni̍. Ndu̍yɛ̍, nda̍ cho̍ pɔ̄mbūāā nīa̍a̍ ni̍.” 

Chii̍s̍ū kpa̍a̍ hūēīyīī bɛn̄dūe̍i ̍
(Māa̍ti̍u̍ 8:23-27; Ma̍kī 4:35-41) 

22Pāa̍le̍ pi᷅lɛ̍, Chi̍i̍sū nda̍ bu̍ɛ̍i̍yāā ndūa̍a̍ ā wa̍ o̍ mɛ̄ŋmā ībūŋga᷄ŋ i̍kɛ̍i̍. Mbo̍ dīmūl 
nda̍ āā, “Ŋ̄ tāŋnu᷅ŋ o̍ mɛ̄ŋmā ībūŋga᷄ŋ kɔ̄ŋgɔ̍ɔ̍ pīlɔ̍ɔ̄.” Ma̍ lūɛ̄ī o̍ dɛ̄ndɔ̄ɔ̍ ni᷄ŋ ma̍ 
kāndū kɔ̄la̍ŋ o̍ mɛ̄ŋnda̍ŋ chōo̍. 

23Ā lo̍ kɔ̄la̍ŋ o̍ mɛ̄ŋnda̍ŋ chōo̍, mi̍ Chi̍i̍sū hi̍a̍u̍nu᷄ŋ o̍ lūa̍a̍ŋ. O̍ ko̍ŋ, mi̍ hūēīyīī 
bɛ̄ndūe̍i̍ sūŋgū hɔ̄ŋndo̍ o̍ mɛ̄ŋnda̍ŋ chōo̍. Mi̍ mɛ̄ŋnda̍ŋ mā kāndū lūɛ̄īyɔ̄ɔ̍ o̍ 
dɛ̄ndɔ̄ɔ̍ ni᷄ŋ ta̍u̍. Dɛ̄ndɔ̄ɔ̍ wa̍ ni᷅ŋ le̍ mɔ̄ɔ̄wā. 

24Mi̍ bu̍ɛ̍i̍yāā ndūa̍a̍ kūā ma̍ tīndī ndu̍. Ma̍ dīmī āā, “Māsānɔ̄ɔ̍, Māsānɔ̄ɔ̍, ŋ̄ cha᷄l le̍ 
lō o̍ pēēlo̍.” Mi̍ Chi̍i̍sū ti̍a̍ndū. Mɛ̄ɛ̍ o̍ te̍ndū, mbo̍ kpāā hūēīyīi̍ wa̍ hɔ̄ŋndo̍ ve̍ a̍ 
mɛ̄ŋma̍ wa̍ hīīlɔ᷄ŋ bɛ̍ndōo̍ wa̍ŋ. Mi̍ hūēīye̍ pɛ̄ŋgī hɔ̄ŋndo̍. Mi̍ mɛ̄ŋnda̍ŋ bɛ̍ɛ̍ ma̍ 
pɛ̍ŋgī hīīlɔ᷄ŋndo̍. 

25Mbo̍ lō lo̍ŋ mbo̍ nyūnā bu̍ɛ̍i̍yāā ndūa̍a̍ āā vɛ̄ɛ̄, “Lā nɔ̍ lɛ̍ tīīnda᷄ŋ o̍ ya̍ ni̍ŋ te̍?” Mi̍ 
kɔ̄ndɔ̄fi̍llo̍ bīī nda̍. Ma̍ yɔ̄ŋ sīōōŋnde̍. Ma̍ kāndū nyūūni̍āŋndo̍ āā, “Wāna̍ 
māāvɛ̄ɛ̍nɛ̍ cho̍ yɛ̄ ho̍ō. Mbō sōō o̍ hūēīye̍ lo̍ a̍ mɛ̄ŋnda̍ŋ bɛ̍ɛ̍, ndu̍yɛ̍, mī mā tōsa̍ 
nyɛ̄ o̍ di̍mī wo̍.” Mi̍ nyɛ̄ o̍ nyɛ̄ yɔ̄nu᷄ŋ le̍ pi᷅lɛ̍ do̍ŋ bɛ̍ndū. 

Chii̍s̍ū to̍ū nyin̍āā wɔɔ̄ŋ̍nda̍ pōo̍ kɔɔ̄l̄ī 
(Māa̍ti̍u̍ 8:28-34; Ma̍kī 5:1-20) 

26O̍ ko̍ŋ kɔ̍ɔ̍lī, mi̍ Chi̍i̍sū nda̍ bu̍ɛ̍i̍yāā ndūa̍a̍ fūūlūū o̍ lɛ̄ŋndē Kɛ̄lu̍a̍sāle̍ŋ ni᷄ŋ. O̍ 
lɛ̄ŋndē Kāli̍līle̍ŋ mātōū lɛ̄ŋnde̍ŋ nde᷅ŋ lē chō ni̍. 

27Mi̍ Chi̍i̍sū fu̍lā o̍ dɛ̄ndɔ̄ɔ̍ ni᷄ŋ mbo̍ hēl o̍ kɔ̄ŋgɔ̍. Hēlɔ̄ɔ̍ o̍ kɔ̄ŋgɔ̍, mi̍ po̍ wa̍ā chi̍e̍e̍ 
lo̍ŋ ko̍māl ndu̍. Nyi̍nāā wɔ̄ɔ̍ŋnda̍ wa̍ pōo̍ ho̍ō kɔ̄ɔ̄lī. Ndu̍yɛ̍, le̍ te̍le̍ŋ vi̍lɛ̄ī ō 
wo̍u̍nūŋ la̍nyɛ̍ le̍. Ndu̍ o̍o̍ lɔ᷅l chi̍ɛ̍ī ni̍ŋ te̍. Nāa̍ nda̍ a̍a̍ chɔ᷅ wa᷅ŋnda̍ wa̍ ndu̍ o̍o̍ lɔ᷅l 
ni̍, o̍ sɛ̄īla̍ la̍ŋ tɛ̄ɛ̄ŋ. 

28Mɛ̄ɛ̍ o̍ che᷅ Chi̍i̍sū, mbo̍ kāndū dēŋīo̍o̍. Mbo̍ dēl Chi̍i̍sū o̍ lābɛ̄ŋgu̍ ni̍ŋ. Mbo̍ 
nyūnā chōo̍ cho̍o̍ āā, “Chi̍i̍sū, Po̍ Mɛ̄lɛ̄ka̍ Bɛ̄ndōo̍, vɛ᷅ sōndōo̍ wōūwo̍ o̍ sūɛ̍i̍ nīi̍ 
ni᷄ŋ? Yāndi̍i̍ to̍sā mī bi̍ī mɔ̍nɛ̍i̍ le̍.” 

29Ō dīmi̍ le̍nde̍ fo̍ndōle̍, kāni̍, Chi̍i̍sū ndu̍ o̍o̍ di̍mu̍l ni᷅ŋ nyi̍nā wɔ̄ɔ̍ŋndo̍ māā ō 
fāŋa̍ŋ po̍o̍ ho̍ō kɔ̄ɔ̄lī. Le̍ te̍le̍ŋnda̍ fa̍ŋgā nyi̍nāa̍ ho̍ō wa̍ ndu̍ chūa̍a̍. Tē ndu̍ o̍o̍ 
chu̍a̍ ndu̍ pɛ̍, mɛ̄ɛ̍ mī nda̍ a̍a̍ dɔ̄ū ndu̍ o̍ yɔ̄lɔ᷄ŋ mā ba᷄ŋ ndu̍ o̍ kpi̍ɔ̍ɔ̍ le̍ ndu̍ wāa̍ 
lēhɔ̄l. Kɛ̍, pōo̍ ho̍ō yɔ̄lɔ᷄ŋ a̍ kpi̍ɔ̍ɔ̍ bɛ̍ɛ̍ bɛ̄ɛ̄ŋūūwo̍ mī nyi̍nā wɔ̄ɔ̍ŋ kōŋ sɔ̄ɔ̄ndi̍a̍a̍ ndu̍ 
yōndōo̍ ni᷄ŋ. 

30Mi̍ Chi̍i̍sū nyu̍nā ndu̍ āā, “Ɔ̍ɔ̄ dīōlā nūmnda̍ŋ?” Mbo̍ mūlī āā, “Dīōlā nīla̍ŋ āā, 
Fāŋgāa̍.” Ō dīmi̍ le̍nde̍ fo̍ndōle̍, nyi̍nāā wɔ̄ɔ̍ŋnda̍ ā wa̍ ndu̍ kɔ̄ɔ̄lī ta̍u̍. 

31Mi̍ nyi̍nāā wɔ̄ɔ̍ŋāā kāŋ nyɔ̄ɔ̄lū Chi̍i̍sū māā ō wo̍ū nda̍ o̍ nyɛ̄ pālāā fɛ̍ɛ̍ŋ fɛ̍ɛ̍ŋndo̍ 
ni᷄ŋ te̍. 

32Pēūwāā chi̍e̍e̍ ni̍ŋ nda̍ ā wa̍ di̍o̍la̍ŋ ku̍ndā bɛ̄ndōo̍ o̍ pēmbēi̍ īkɛ̄i̍. Mi̍ nyi̍nāā 
wɔ̄ɔ̍ŋāā kāŋ ā nyɔ̄ɔ̄lū Chi̍i̍sū le̍ mbō chɛ᷄l nda̍ mā tōl pēūwāā kāŋ kɔ̄ɔ̄lī. Mi̍ Chi̍i̍sū 
chɛ᷅l nda̍ dīōm. 

33O̍ ko̍ŋ, ma̍ fāŋa᷄ŋ po̍o̍ ho̍ō kɔ̄ɔ̄lī. Ma̍ tūāl pēūwa̍ kɔ̄ɔ̄lī. Mi̍ pēūwāā ku̍ndāa̍ ha̍ā 
tūāl kɔ̄ŋgɔ̍ fe̍ke̍ fe̍ke̍ ko̍ŋ a̍ kīlta̍ŋ. Ma̍ dēlī o̍ mɛ̄ŋmā ībūŋga᷄ŋ ni᷄ŋ. Ma̍ wū kpo̍u̍. 

34Mɛ̄ɛ̍ wānāa̍ wa̍ pēūwa̍ māndāa̍ wa̍ chē nyɛ̍ yɔ̍nu̍ŋ ndo̍, ma̍ nyāānu᷄ŋ. Ma̍ kɔ̍ 
di̍mūl wāŋnda̍ chi̍e̍e̍ lo̍ŋ a̍ ha̍ā o̍ sɔ̄ndɔ̄kɔ̍lta̍ŋ a̍ ndi̍ o̍kɔ̄ɔ̄. 

35O̍ ko̍ŋ, mi̍ wāŋnda̍ cha᷄ŋ ma̍ hūŋ le̍ mā chē nyɛ̍ yɔ̍nu̍ŋ ndo̍. Ma̍ hūŋ nāa̍ Chi̍i̍sū 
chu̍a̍. Hūnɔ̄ɔ̍ ma̍ kōmāl po̍ nyi̍nāā wɔ̄ɔ̍ŋnda̍ wa̍ ko̍ŋ kɔ̄ɔ̄lī wo̍ īchāli̍ Chi̍i̍sū īkɛ̄i̍. 
Nyɛ̄la̍ŋ lā wa̍ ndu̍ lēkɔ̄ɔ̍, ndu̍yɛ̍, ō wa̍ ni᷅ŋ ō kīāndāā kɔ̄l nyɛ̄ kɛ̄ndɛ̍ī. 

36Mi̍ wānāa̍ wa̍ o̍ hɔ̄lndɔ̄ ma̍ chā mɛ̄ɛ̍ po̍ nyi̍nāā wɔ̄ɔ̍ŋnda̍ wa̍ kɔ̄ɔ̄lī wo̍ sɔ̄la̍ 
sīōŋgɔ̄ɔ̍ yɛ̍ wa̍, ā chɔ̄m wāŋnda̍ mɛ̄ɛ̍ Chi̍i̍sū lo̍o̍ku̍ ndu̍ sīŋgī yɛ̍. 

37Mi̍ sīōōŋnde̍ bīī wāŋnda̍ o̍ tāndā lɛ̄ŋndē Kɛ̄lu̍a̍sāle̍ŋ ni᷄ŋ ta̍u̍. O̍ ko̍ŋ kɔ̍ɔ̍lī, ma̍ 
dīmūl Chi̍i̍sū māā ō fāŋa̍ŋ o̍ lɛ̄ŋndē nda̍le̍ŋ ni᷄ŋ. Le̍ he̍ī, mi̍ Chi̍i̍sū lu̍ɛ̍ī o̍ dɛ̍ndɔ̄ɔ̍ 
ni᷄ŋ le̍ mīīŋgɔ᷄ŋndo̍. 

38Mi̍ po̍ nyi̍nāā wɔ̄ɔ̍ŋnda̍ wa̍ kɔ̄ɔ̄lī wo̍ nyɔ̄ɔ̄lū Chi̍i̍sū le̍ mā kūɛ̄ nda̍ ndu̍. Kɛ̍, Chi̍i̍sū 
chɛ̍l le̍ mā kūɛ̄ nda̍ ndu̍ le̍. 

39Mi̍ Chi̍i̍sū dīmūl ndu̍ āā, “Kɔ̍ o̍ nūm ndo̍ mā kɔ̍ di̍mūl wānāā nūmnda̍ a̍ mɛ̄ɛ̍ kpɛ̍ 
Mɛ̄lɛ̄ka̍ tōsa̍l nu̍m yɛ̍.” Mbo̍ kūā mbo̍ kɔ̍ ba̍lū chi̍e̍e̍ lo̍ŋ kpe̍de̍ a̍ wāŋnda̍ dīmūllo̍ 
mɛ̄ɛ̍ kpɛ̍ Chi̍i̍sū to̍sa̍l ndu̍ yɛ̍. 

Chūāāmbɔ ̄vi ᷅wo̍ a̍ chu̍a̍ pil̍a̍ŋ Chii̍s̍ū wo̍ 
(Māa̍ti̍u̍ 9:18-26; Ma̍kī 5:21-43) 

40O̍ ko̍ŋ kɔ̍ɔ̍lī, mɛ̄ɛ̍ Chi̍i̍sū mi̍i̍ŋgu̍ o̍ mɛ̄ŋmā ībūŋga᷄ŋ lēe̍lōo̍, mi̍ wāŋnda̍ fāŋgā 
bɛ̍ndōo̍ dēmūl ndu̍. Nda̍ a̍a̍ wa̍ ni᷅ŋ ndu̍ chūmndo̍. 

41Mi̍ po̍ pi᷅lɛ̍ hūŋ nāa̍ ndu̍ chu̍a̍ dīōla̍ŋ āā, Cha̍a̍līɔ̄ɔ̄. Nda̍ wa̍ wānāā bɛ̄ndūa̍a̍ lo̍ŋ 
le̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni̍. Mbo̍ hu᷄ŋ de᷅l Chi̍i̍sū o̍ lābɛ̄ŋgu̍ ni̍ŋ. Mbo̍ 
nyɔ̄ɔ̄lū ndu̍ le̍ mī Chi̍i̍sū ku̍ɛ̄ o̍ chīɛ̄ī ndɔ̄ɔ̍. 

42Kāni̍ fo̍ndōle̍, chūā ndɔ̄ɔ̍ wa̍ tēndu̍ pīɔ̍m. Chūāāmbɔ̄ɔ̍ ho̍ō ndu̍ o̍o̍ wa̍ ni᷅ŋ 
wɔ̄sīla̍ŋ tɔ̍ a̍ lā tīɔ̍ɔ̍ŋ. Ndu̍yɛ̍, ndu̍ ko̍ni̍ Cha̍a̍līɔ̄ɔ̄ ndu̍ o̍o̍ ve̍lū chūā ni̍. Mɛ̄ɛ̍ Chi̍i̍sū 
wa̍ kɔ̄la̍ŋ o̍ chīɛ̍i̍ Cha̍a̍līɔ̄ɔ̄ wo̍, mi̍ fāŋgāa̍ bālū ndu̍ si̍lɔ̍. Ā wa̍ nyīīnda᷅ŋndo̍. 

43Chūa̍a̍ pūm ō wa̍ lo̍ŋ, ndu̍ o̍o̍ nɔ̍ nāā ŋ̄wāŋ lāāndū wɔ̄ɔ̍ŋ pūm. Le̍ wɔ̄sīla̍ŋ tɔ̍ a̍ 
lā tīɔ̍ɔ̍ŋ nāa̍ ho̍ō chō ndu̍. Ndu̍yɛ̍, wānā o̍ wānā nɔ̍la̍ ndu̍ sīŋgī le̍. 

44Mi̍ chūa̍a̍ ho̍ō hūŋ Chi̍i̍sū a̍ mākɔ̄ɔ̄ mbo̍ pīla᷄ŋ do᷅ma̍ ndɔ̄ɔ̍ bɔ̄ɔ̄le̍ŋ. Mi̍ nāā ndɔ̄ɔ̍ 
sīāŋgū o̍ lēpīlɛ̍ ni᷄ŋ kpe̍. 

45O̍ ko̍ŋ, mi̍ Chi̍i̍sū nyu̍nā āā, “Ō nɛ̄ɛ̍nɛ̍ pi̍la̍ŋ yɛ̍ ya̍?” Wānā o̍ wānā sɔ̍lɔ̍la̍ŋ te̍. Le̍ 
he̍ī, mi̍ Pītɛ̍ di̍mī āā, “Māsānɔ̄ɔ̍, wāŋnda̍ chō nu̍m ā bālāā pɛ̍, ndu̍yɛ̍ mā wā 
nyīīnda᷅ŋndo̍ pɛ̍, ā tōl nyūnāa̍ āā, ‘Nɛ̄ɛ̍nɛ̍ pi̍la̍ŋ yɛ̍ ya̍?’ ” 

46Kɛ̍ mi̍ Chi̍i̍sū di̍mī āā, “Wāŋndo̍ pīla̍ŋ ya̍. Kāni̍ fo̍ndōle̍, I̍ si̍na̍ŋ ya̍ pi̍la̍ māā 
kpāāyāa̍ fūlā ya̍ o̍ ŋ̄dīāl.” 

47Mɛ̄ɛ̍ chūa̍a̍ chē māā ā sīna̍ a̍ ndu̍ o̍kɔ̄ɔ̄, mbo̍ fūlā a̍ nyīīyāa̍. Mbo̍ hu᷄ŋ de᷅l lɛ̄ŋ 
Chi̍i̍sū lāchī. Mbo̍ chɔ̄ɔ̄mūū wāŋnda̍ kpe̍de̍ o̍ hɔ̄l le̍ sa̍bū o̍ pi̍la̍ŋ Chi̍i̍sū wo̍. 
Ndu̍yɛ̍, mbo̍ chɔ̄m a̍ mɛ̄ɛ̍ o̍ se̍ŋgū o̍ lē pīlɛ̍ ni᷄ŋ kpe̍ yɛ̍. 

48Mi̍ Chi̍i̍sū di̍mūl ndu̍ āā, “Chūā nūu̍, tīīnda᷄ŋ ŋ̄ dɔ̄ū o̍ Mɛ̄lɛ̄ka̍ ni᷄ŋ ndo̍ tōsa̍ ma̍ 
sɔ̄lā sīōŋgɔ̄ɔ̍. Kɔ̍ a̍ kɔ̄l kɛ̄ndɛ̄.” 

49Chi̍i̍sū lo̍ sūɛ̍i̍ mi̍ wānā ve̍e̍lāa̍ cha᷄ŋ o̍ chīɛ̍i̍ wānā bɛ̍ndōo̍ Cha̍a̍līɔ̄ɔ̄ wo̍. Mbo̍ hu᷄ŋ 
di̍mūl Cha̍a̍līɔ̄ɔ̄ āā, “Chūā nūmndo̍ vī. Yɛ̍ī lɛ̄ ti̍chā īkɔ̄ɔ̄ le̍.” 

50Kɛ̍ mɛ̄ɛ̍ Chi̍i̍sū tu̍e̍ī nyɛ̄ pōo̍ dīmi̍ wo̍, mbo̍ dīmūl Cha̍a̍līɔ̄ɔ̄ āā, “Yɔ᷅ŋ īsīōōŋ te̍. 
Nūm nɔ̍ la̍a̍la᷄ŋndo̍ su̍e̍e̍. Yōōmōo̍ chō ndu̍ mīīŋgū o̍ mīli̍ŋ.” 

51Mi̍ Chi̍i̍sū fu̍u̍lūū o̍ chīɛ̍i̍ Cha̍a̍līɔ̄ɔ̄wo̍. Ndu̍yɛ̍, ō chɛ᷄l mī wānā o̍ wānā che᷅le̍ŋ lūɛ̄ī 
ndu̍ kɔ̄ɔ̄lī chīɛ̄ī ni̍ŋ te̍, mɛ̄ɛ̍ Pītɛ̍, a̍ Chɔ᷄ŋ, a̍ Chēmi̍si̍, a̍ fi̍nyāa̍ chūāāmbɔ̄ɔ̍, a̍ kāla̍ 
ndɔ̄. 

52Wāŋnda̍ kpe̍de̍ ā wa̍ cha᷄ŋnda̍ŋ mā mɛ̄lī yi̍e̍e̍la̍ŋ chōo̍ cho̍o̍. Mi̍ Chi̍i̍sū di̍mūl 
nda̍ āā, “Lā cha᷅ŋ te̍. Ō vi̍ le̍. O̍ lūa̍a̍ŋ o̍ cho̍ ni̍.” 

53Mɛ̄ɛ̍ o̍ di̍mi̍ le̍nde̍, ma̍ sa̍āŋ ndu̍ māmɔ̄ɔ̍. Kāni̍ fo̍ndōle̍, ā sīna̍ māā ō vī. 

54Mɛ̄ɛ̍ Chi̍i̍sū lu̍ɛ̍ī chīɛ̄ī ni̍ŋ, mbo̍ sāā chūāāmbɔ̄ɔ̍ bāa̍. Mbo̍ dīmūl ndu̍ āā, “Chūa̍a̍, 
chɔ̍ŋ.” 

55Mi̍ yōōmōo̍ mīīŋgū chūāāmbɔ̄ɔ̍ o̍ mīli̍ŋ. Mbo̍ cha᷄ŋ o̍ lē pīlɛ̍ ni᷄ŋ kpe̍ mbo̍ chāl. 
Mi̍ Chi̍i̍sū di̍mī māā ā ke̍ ndu̍ nyɛ̄ dīa̍a̍ mbō dē. 

56Mi̍ kɔ̄ndɔ̄fi̍llo̍ bīī fi̍nyā ndɔ̍ a̍ kāla̍ ndɔ̄. Mi̍ Chi̍i̍sū di̍mūl nda̍ māā ā di̍mūl wānā 
o̍ wānā a̍ nyɛ̍ yɔ̍nu̍ŋ ndo̍ o̍kɔ̄ɔ̄ le̍. 

Lu̍kū 9 

Chii̍s̍ū ve᷅m bu̍ɛi̍y̍āā ndūa̍a̍ 
(Māa̍ti̍u̍ 10:5-15; Ma̍kī 6:7-13) 

1Mi̍ Chi̍i̍sū ve̍e̍lū bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ nāa̍ pi᷅lɛ̍. Mbo̍ kē nda̍ kpāāyāa̍ a̍ 
di̍o̍o̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍, ndu̍yɛ̍ vɛ̄lɛ̄, mā sīŋgi̍ nāāla̍ŋ. 

2O̍ ko̍ŋ kɔ̍ɔ̍lī, mbo̍ vīām nda̍ vɛ̄lɛ̄ le̍ mā kɔ̍ di̍mī sūɛ̍i̍ Mɛ̄lɛ̄kɛ̍i̍ a̍ māsāle̍ Mɛ̄lɛ̄ka̍le̍ŋ 
o̍kɔ̄ɔ̄, ndu̍yɛ̍ le̍ mā sīŋgi̍ wānāā lānāāwa̍. 

3O̍ ko̍ŋ kɔ̍ɔ̍lī, mbo̍ dīmūl nda̍ āā, “Lā chu̍ā nyɛ̍ o̍ nyɛ̍ o̍ kɔ̄lā nyāla̍ŋ ni᷄ŋ te̍. Lā chu̍ā 
tīnda̍ le̍. Lā chu̍ā bɔ̄lɔ̄ le̍. Nyɛ̄ dīāā bɛ̍ɛ̍, lā chu̍ā le̍. Īka̍ni̍ bɛ̍ɛ̍, lā chu̍ā le̍. Lā chu̍ā 
dōmāla̍ ti̍ɔ̍ɔ̍ŋ te̍. 

4Chīɛ̄ī o̍ chīɛ̄ī nda̍ yīya̍ nya̍ pɛ̍, lā lo̍ lo̍ŋ ha̍a̍a̍ mbō lo̍ o̍ ko̍ŋ mī lā fāŋa̍ŋ chi̍e̍e̍ ko̍ŋ 
ni᷄ŋ. 

5Ndu̍yɛ̍, chi̍e̍e̍ o̍ chi̍e̍e̍ nda̍ kɛ̄ɛ̍ nya̍ pɛ̍, tē lā wa̍ fāŋa᷄ŋndo̍ lo̍ŋ pɛ̍, lā ko᷄ŋ chu̍ndo̍o̍ 
nya̍ o̍ ŋ̄pēlū le̍ nda̍ chɔ̄mndo̍ māā ā tōsa̍ su̍ɛ̍i̍ kɛ̍ndɛ̄ le̍.” 

6Mi̍ bu̍ɛ̍īya̍ ha̍ā kūā. Ma̍ bālū o̍ sɔ̄ndɔ̄kɔ̍lta̍ŋ a̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ 
dīmūllo̍ a̍ wāŋnda̍ sīŋgīo̍o̍ bā o̍ bā fe̍e̍. 

Hɛl̍ɔɔ̄ ̄dɔu̍̍nu᷄ŋ kɔn̄dɔf̄il̍i ̍a̍ Chii̍s̍ū o̍kɔɔ̄ ̄
(Māa̍ti̍u̍ 14:1-12; Ma̍kī 6:14-29) 

7O̍ ko̍ŋ, mi̍ Māsāa̍ Hɛ̍lɔ̄ɔ̄ tu̍ɛ̍ī a̍ nyɛ̄ o̍ nyɛ̄ Chi̍i̍sū wa̍ tōsāa̍ o̍kɔ̄ɔ̄. Mbo̍ dūāūnu᷄ŋ 
kɔ̄ndɔ̄fi̍li̍. Kāni̍ fo̍ndōle̍, wāŋnda̍ ā pūm ā wa̍ dīmīo̍o̍ māā Chɔ᷄ŋ Wānā Yi̍ŋāa̍ ndu̍ 
mi̍i̍ŋgu̍ yōōmū ni̍. 

8Mi̍ ā pūm dīmī māā Īla̍a̍chā hi᷅ŋ vɛ̄lɛ̄ ni̍. Mi̍ ā pūm dīmī vɛ̄lɛ̄ māā wānāā 
māsīndīa̍a̍ su̍a̍ā le̍ Mɛ̄lɛ̄ka̍ wa̍, ō pīlɛ̍ mi̍i̍ŋgu̍ yōōmū ni̍. 

9Mɛ̄ɛ̍ Hɛ̍lɔ̄ɔ̄ tu̍e̍ī dīōmnda̍ŋ nda᷅ŋ, mbo̍ dīmī āā, “Kpōo̍, Chɔ᷄ŋ ya̍ ke̍lū bōlle̍ŋ mbo̍ 
wū wo̍, mbō mīīŋgu̍ vɛ̄lɛ̄ yōōmu̍? Kɛ̍ ndu̍yɛ̍, ō nɛ̄ɛ̍nɛ̍ che᷅le̍ŋ ya̍ I̍ chō yɛ̄ ho̍ō tɔ̍ɔ̍ 
wa̍ā nu̍a̍ā tūēīyɔ̄ɔ̍ a̍ ndu̍ o̍kɔ̄ɔ̄?” Mbo̍ kīndī le̍ mā chīīki̍āŋ nda̍ Chi̍i̍sū. 

Chii̍s̍ū ke̍ wānāā wāa̍la̍ ŋu̍ɛɛ̍n̍u̍a̍a̍ nyɛ ̄dīa̍a̍ 
(Māa̍ti̍u̍ 14:13-21; Ma̍kī 6:30-44; Chɔ᷄ŋ 6:1-14) 

10Mi̍ wānāā Chi̍i̍sū ve᷅m hɔ̄ltē ndɔ̄ wa̍ mīīŋgū ma̍ dōōnu᷄ŋ Chi̍i̍sū ko̍na̍ a̍ wa̍li̍ nda̍ 
tōsa̍ wo̍. O̍ ko̍ŋ kɔ̍ɔ̍lī, mi̍ Chi̍i̍sū chu̍ā nda̍ ma̍ kūānu᷄ŋ o̍ chi̍e̍e̍ pi᷅lɛ̍, dīōla̍ŋ āā, 
Bɛ̄tīsa̍i̍dā, nda̍ kpe̍e̍le̍. 

11Mɛ̄ɛ̍ fāŋgāa̍ sīna̍ a̍ ndi̍ o̍kɔ̄ɔ̄, ma̍ tūāl ndu̍ kɔ̄ɔ̄lī. Mɛ̄ɛ̍ nda̍ kōma̍l ndu̍, mbo̍ chɛ̄l 
nda̍ a̍ kɔ̄l kɛ̄ndɛ̄. Mbo̍ sūāā nāa̍ nda̍ chūā a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. Mbo̍ sīŋgī 
wānāa̍ wa̍ a̍ nāāla̍ŋ nda̍. 

12Pāa̍le̍ŋ le̍e̍ wa̍ ni᷅ŋ dēlɔ̄ɔ̍. Le̍ he̍ī, mi̍ bu̍ɛ̍i̍yāā tɔ̍ a̍ ā ŋīɔ̍ɔ̍ŋnda̍ hūŋ nāa̍ Chi̍i̍sū 
chu̍a̍. Ma̍ dīmūl ndu̍ āā, “Pāa̍le̍ŋ lē chō ni᷅ŋ dēlɔ̄ɔ̍. Le̍la̍ŋ, to̍sa̍ mī wāŋnda̍ kūɛ̄ o̍ 
chi̍o̍o̍ŋ a̍ sɔ̄ndɔ̄kɔ̍lta̍ŋ mā kɔ̍ nu̍u̍vīāā nāa̍ hi̍nīa̍a̍ a̍ nyɛ̄ dīa̍a̍ mā dē. Nūm pi̍la̍ ā 
chē nāa̍ na̍a̍ ŋ̄ chō o̍ po̍llo̍ ni᷄ŋ na̍nu᷄ŋ nda̍.” 

13Kɛ̍ mi̍ Chi̍i̍sū di̍mūl nda̍ āā, “Lā ke̍ nda̍ nyɛ̄ dīa̍a̍ ā di̍o̍.” Ma̍ dīmūl ndu̍ āā, 
“Bēe̍dīi̍yo̍ kpūŋgba᷄ŋ ŋ̄ ŋūɛ̍ɛ̍nu̍ a̍ sūūwa̍ ā ŋīɔ̍ɔ̍ŋ ko̍ni̍ na̍a̍ ŋ̄ nɔ̄ ni̍. Mɛ̄ɛ̍ ni᷅ŋ dɔ̍ɔ̍ mā 
di̍mi̍ māā ŋ̄ kɔ̍ pi̍o̍ndū nyɛ̄ dīa̍a̍ le̍ fāŋgā ka̍āku̍u̍wo̍ ho̍ō kpo̍u̍.” 

14Ndu̍yɛ̍, pūa̍a̍ su̍e̍e̍ nda̍ a̍a̍ wa᷅ wa̍a̍la̍ŋ lā ŋūɛ̍ɛ̍nu̍. Mi̍ Chi̍i̍sū di̍mūl nda̍ āā, “Lā 
tōsa̍ mī wāŋnda̍ cha᷄l a̍ ku̍ndāla̍ŋ, ku̍ndā o̍ ku̍ndā ŋ̄wāŋ be̍le̍-ŋu̍ɛ̍ɛ̍nu̍.” 

15Mi̍ bu̍ɛ̍i̍yāā ndūa̍a̍ tōsā mɛ̄ɛ̄ o̍ di̍mu̍l nda̍ yɛ̍. Mā tōsā mi̍ wāŋnda̍ chāl. 

16Mi̍ Chi̍i̍sū bi̍ī bēe̍dīi̍ kpūŋgbāŋ ŋūɛ̍ɛ̍no̍o̍ a̍ sūūwāā ŋīɔ̍ɔ̍ŋnda̍. Mbo̍ tōfa̍ chōo̍ 
cho̍o̍. Mbo̍ mēl Mɛ̄lɛ̄ka̍ ba̍li̍ka̍. Mbo̍ yīmī yīmī. Mbo̍ kē bu̍ɛ̍i̍yāā ndūa̍a̍ le̍ mā pīɔ̍u̍ 
wāŋnda̍. 

17Nda̍ kpo̍u̍ ma̍ dīā ma̍ pūm. Ma̍ dēmā. Mi̍ bu̍ɛ̍īya̍ chɔ̄ɔ̄vīāā ō bīŋgī bi̍ŋgī nda̍ 
dēma̍ wo̍ ma̍ dūāū o̍ kāmbɛ̍i̍la̍ŋ ni᷄ŋ. Mbo̍ pīā kāmbɛ̍i̍la̍ŋ tɔ̍ a̍ lā tīɔ̍ɔ̍ŋ. 

Pītɛ ̍dim̍i ̍māā Chii̍s̍ū cho̍ wāna̍ Mɛl̄ɛk̄a̍ chu̍a̍ būŋgɛī ̍
Māā ō chō vīōmɔɔ̄ ̄wo̍ ni ̍

(Māa̍ti̍u̍ 16:13-20; Ma̍kī 8:27-29) 

18Pāa̍le̍ pi᷅lɛ̍, Chi̍i̍sū wa̍ Mɛ̄lɛ̄ka̍ pīɛ̄īyo̍ ndu̍ pīlɛ̍, mi̍ bu̍ɛ̍i̍yāā ndūa̍a̍ wā īchāli̍ ndu̍ 
i̍kɛ̍i̍. Mi̍ Chi̍i̍sū lo᷅ lo̍ŋ mbo̍ nyūnā nda̍ āā, “Wāna̍ māā vɛ̄ɛ̍nɛ̍ wāŋnda̍ dīmi̍ yɛ̄ māā 
ya̍ cho̍?” 

19Ma̍ mūlī āā, “Ā pūm ā dīmi̍ āā, ‘Chɔ᷄ŋ Wānā Yi̍ŋāa̍ ŋ̄ chō ni̍.’ Ā pūm yɛ̍ āā, 
‘Īla̍a̍chā.’ Ā pūm yɛ̍ āā, ‘Wānāā māsīndīa̍a̍ nda̍ a̍a̍ su̍a̍ā le̍ Mɛ̄lɛ̄ka̍ wa̍ ō pīlɛ̍ mi̍i̍ŋgu̍ 
yōōmū ni̍.’ ” 

20Mbo̍ nyūnā nda̍ āā, “Vɛ̄ɛ̍nɛ̍ nya̍ nya̍ dīmi̍ yɛ̄, wāna̍ māā vɛ̄ɛ̍nɛ̍ ya̍ I̍ cho̍ yɛ̄?” Mi̍ 
Pītɛ̍ mu̍lī āā, “Nu᷄m cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ 
wāŋnda̍ pīŋīo̍o̍ wo̍.” 

21Kɛ̍, mbo̍ sīlā nda̍ ō kālā ka̍lā māā ā di̍mūl wānā o̍ wānā a̍ ndi̍ o̍kɔ̄ɔ̄ le̍. 

Chii̍s̍ū so̍ō a̍ mɔn̍ɛi̍ ̍ndūɛi̍ ̍o̍kɔɔ̄ ̄a̍ pīɔm̍ ndɔɔ̄ ̍
(Māa̍ti̍u̍ 16:21-28; Ma̍kī 8:30—9:1) 

22Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō 
nɔ̄ le̍ mɔ̍nɛ̍i̍ bīyɔ̄ɔ̄ ta̍u̍. Ndu̍yɛ̍, lāŋgba̍ā kālla̍, a̍ wānāā bɛ̄ndūāā sōlīāā lāsa̍lāa̍, a̍ 
wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā chō ndu̍ kɛ̄ɛ̄, ndu̍yɛ̍ mā dīī ndu̍. 
Kɛ̍ ndu̍yɛ̍, tē pālɛ̍i̍ ī hīōū pɛ̍ i̍ ya̍a̍, Mɛ̄lɛ̄ka̍ mīŋgi̍ ndu̍ yōōmū.” 

23Mi̍ Chi̍i̍sū di̍mūl wāŋnda̍ kpe̍de̍ āā, “Wānā o̍ wāna̍ hɛ̍na̍ŋ le̍ wāa̍ wāna̍ nī pɛ̍, 
mɛ̄ɛ̍ wānā ko̍ŋ ō to̍sā hɛ̄na᷄ŋ kɔ̄l ndɔ̄ɔ̍ le̍. Ndu̍yɛ̍, wānā ko̍ŋ nɔ̄ mbō wa̍ ō bɛ̄ɛ̄ndīa̍ŋ 
le̍pa̍a̍ ō lēpāa̍ le̍ mā dīī ndu̍. Ndu̍yɛ̍ o̍ ko̍ŋ kɔ̍ɔ̍lī, mbō sīmnu᷄ŋ bu̍ɛ̍ī nī. 

24Kāni̍, wānā o̍ wāna̍ ki̍ndi̍ le̍ yōōmū ndɔ̄ɔ̍ chīīndīa̍a̍ pɛ̍, mɛ̄ɛ̍ ō chō yōōmū 
kpe̍e̍kpe̍i̍yo̍ fūlā. Kɛ̍ ndu̍yɛ̍, wānā o̍ wāna̍ yōōmū ndɔ̄ɔ̍ hɛ̄lu᷄ŋ ndu̍ le̍ ya̍ pɛ̍, mɛ̄ɛ̍ ō 
chō hūnɔ̄ɔ̄ yōōmū kpe̍e̍kpe̍i̍yo̍ sɔ̄lā. 

25Kāni̍, tɔ̄nɔ̍ yɛ̄ɛ̍nɛ̍ wāŋndo̍ sɔ̄lā yɛ̍, tē ō wa̍ pɛ̍ mbō sɔ̄la̍ chi̍e̍ēŋndo̍ ho̍ō kpo̍u̍, kɛ̍ 
o̍ ko̍ŋ kɔ̍ɔ̍lī, mbō fūla̍ yōōmū kpe̍e̍kpe̍i̍yo̍? 

26Ya̍ wāna̍ nda̍ vēēlū ho̍ō āā, Po̍ Wānā Pɔ̍nɔ̍ɔ̍ wo̍ I̍ cho̍ hūnɔ̄ɔ̄ o̍ nāŋɔ̄ɔ̄ nūu̍ ni᷄ŋ, a̍ 
o̍ nāŋɔ̄ɔ̍ Fi̍nyā nūu̍ ni᷄ŋ, a̍ nāŋɔ̄ɔ̍ ki̍i̍la̍a̍ Mɛ̄lɛ̄ka̍a̍. O̍ ko̍ŋ, wānā o̍ wāna̍ kɛ̍ɛ̍ ya̍ 
te̍le̍ŋndo̍ ho̍ō pɛ̍, ndu̍yɛ̍, mbō kɛ̄ɛ̍ dīōmndā nīla̍ŋ pɛ̍, wānā ko̍ŋ, I̍ cho̍ hūnɔ̄ɔ̄ ndu̍ 
kɛ̄ɛ̄. 

27Kɛ̍, mī di̍mu̍l nya̍ tōnya̍a̍, wānāā pūm ā chō na̍nu᷄ŋ, ā lō ni̍ŋ yo̍o̍mū mā chē 
māsāle̍ Mɛ̄lɛ̄ka̍le̍ŋ.” 

Chii̍s̍ū ma̍ŋga̍ŋ bu̍ɛi̍y̍āā ndūa̍a̍ o̍ hɔl̄ 
(Māa̍ti̍u̍ 17:1-8; Ma̍kī 9:2-8) 

28Chɔ̍ŋ a̍ bōōndi̍i̍ Chi̍i̍sū di̍mi̍ dīōmnda̍ŋ nda᷅ŋ nde̍, pālɛ̍i̍ ī hīōū ī ŋɔ̄ma̍a̍. O̍ ko̍ŋ, 
mi̍ Chi̍i̍sū chu̍ā Pītɛ̍, a̍ Chɔ᷄ŋ, a̍ Chēmi̍si̍, ma̍ kūā o̍ pēmbēi̍ chōo̍ le̍ Mɛ̄lɛ̄ka̍ pīɛ̄īyo̍. 

29Mɛ̄ɛ̍ o̍ wa̍ Mɛ̄lɛ̄ka̍ pīɛ̄īyo̍, mi̍ hɔ̄lāā ndūa̍a̍ māŋga᷄ŋ. Mi̍ nyɛ̄la̍ŋ ndu̍ lēkɔ̄ɔ̍ la̍ yɔ̄nu᷄ŋ 
ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū a̍ dīōndɔ̄ɔ̍. 

30-31O̍ lēpīlɛ̍ ni᷄ŋ kpe̍, mi̍ wāŋ pīāāndūa̍a̍ fūlā ā ŋīɔ̍ɔ̍ŋ a̍ pa̍ŋgēlo̍o̍ ō bālāā nda̍ si̍lɔ̍. 
Ō pīlɔ̍ɔ̍ dīōla̍ŋ āā, Mūu̍sē, ō pīlɔ̍ɔ̍ dīōla̍ŋ āā, Īla̍a̍chā. Ā wa̍ sūūki̍āŋndo̍ nda̍ Chi̍i̍sū 
wa̍ā. Ā wa̍ sūɛ̍i̍ a̍ pīɔ̍m Chi̍i̍sū ndu̍ o̍o̍ nɔ̍ le̍ hūnɔ̄ɔ̄ sɔ̄lāa̍ Chūlu̍sɛ̄lɛ̄m ndo̍ o̍kɔ̄ɔ̄. 

32A̍ bōōndi̍i̍ ke̍ŋ, Pītɛ̍ ni̍ a̍ chāāŋāā ndūa̍a̍ ā wa̍ o̍ lūa̍a̍ŋ. O̍ ko̍ŋ, ma̍ tīāndū. 
Tīōndɔ̄ɔ̍, ma̍ chā Chi̍i̍sū o̍ nāŋɔ̄ɔ̄ ndɔ̄ɔ̍ ni᷄ŋ. Wānāā ŋīɔ̍ɔ̍ŋnda̍ ha̍ā ā wa̍ ndu̍ īsīsi̍ 
i̍kɛ̍i̍. 

33Mɛ̄ɛ̍ wāŋnda̍ ha̍ā ā wa̍ Chi̍i̍sū mɛ̄īyo̍ ma̍ wā kɔ᷄nda̍ŋ, mi̍ Pītɛ̍ di̍mūl Chi̍i̍sū āā, 
“Māsānɔ̄ɔ̍, ō bɛ̄nda̍ bɛ̍ɛ̍ mi̍ ŋ̄ wā na̍nu᷄ŋ. Ŋ̄ bāŋ ndɔ̍ būu̍ŋnda̍ŋ lā yāa̍, ō pīlɛ̍ le̍ nūm, 
ō pīlɛ̍ le̍ Mūu̍sē, ō pīlɛ̍ le̍ Īla̍a̍chā.” Kɛ̍, nyɛ̄ chēle̍ŋ ndo̍ pɔ̍ Pītɛ̍ ndu̍ wa̍ ho̍ō dīmīo̍o̍ 
ni̍. 

34Pītɛ̍ lo̍ sūɛ̍i̍, mi̍ yu̍mbu̍ yu̍mbo̍o̍ hu᷄ŋ ku̍mbū nda̍ kpu̍. O̍ ko̍ŋ, mi̍ sīōōŋnde̍ bīī 
nda̍. 

35Mi̍ dīōmndo̍ sūāā o̍ yu̍mbu̍ yu̍mbo̍o̍ ni᷄ŋ āā, “Po̍ nūu̍ cho̍ ho̍ō ni̍. Ndu̍ ya̍ hɛ̍li̍ ni̍. 
Lā tūe̍i̍ ndu̍ dīōm.” 

36Mɛ̄ɛ̍ dīōmndo̍ ho̍ō sōōnu᷄ŋ, ma̍ chā Chi̍i̍sū ndu̍ pīlɛ̍ ni᷅ŋ ko̍ni̍. Kɛ̍, bu̍ɛ̍i̍yāa̍ 
Chi̍i̍sūa̍a̍ ā dīmu̍l wa̍nā o̍ wānā bo̍o̍ndi̍i̍ kēŋ a̍ nyɛ̄ nda̍ chē ho̍ō wo̍ o̍kɔ̄ɔ̄ le̍. Ma̍ 
mēīnu᷄ŋ do̍ŋ. 

Chii̍s̍ū to̍ū nyin̍ā wɔɔ̄ŋ̍ndo̍ pōo̍mbɔɔ̄ ̍kɔɔ̄l̄ī 
(Māa̍ti̍u̍ 17:14-18; Ma̍kī 9:14-27) 

37Dīi̍māndɔ̄ɔ̍, mi̍ Chi̍i̍sū nda̍ bu̍ɛ̍i̍yāā ndūa̍a̍ tūāl pēmbēi̍. Mɛ̄ɛ̍ nda̍ tōl, mi̍ fāŋgā 
bɛ̄ndōo̍ hūŋ ndu̍ dēmūl. 

38Po̍ pi᷅lɛ̍ wa̍ o̍ fāŋgā ko̍ŋ tɛ̄ɛ̄ŋ, mbo̍ dīmī chōo̍ cho̍o̍ āā, “Yāndi̍i̍, Ti̍chā, yi̍ya̍ŋ po̍ 
nūu̍ chōo̍ fɔ̍. I̍ nɔ̍ chu̍a̍ chēle̍ŋ te̍ mɛ̄ɛ̍ ndu̍. 

39Kɛ̍, nyi̍nā wɔ̄ɔ̍ŋndo̍ chō ndu̍ kɔ̄ɔ̄lī. Tē ō chu̍a̍ ndu̍ pɛ̍ pōo̍mbɔ̄ɔ̍ kōŋu̍l chōo̍ cho̍o̍ 
kpe̍le̍ŋ, ō bīōndu̍ŋ, mī hīīyo̍ fūlā ndu̍ o̍ sōndō. O̍ ko̍ŋ kɔ̍ɔ̍lī, mbō bōōlu̍u̍ ndu̍. 
Fo̍ndāŋ bɛ̍ɛ̍ ō ya̍lā ndu̍ mālɔ̄ɔ̄ le̍. 

40Mi̍ nyɔ̍ɔ̍lū bu̍ɛ̍i̍yāā nūmnda̍ le̍ mā tōū ndu̍ nyi̍nāa̍ ho̍ō kɔ̄ɔ̄lī. Kɛ̍, ma̍ būmbā.” 

41Mi̍ Chi̍i̍sū di̍mī āā, “E̍e̍e̍ nya̍ wāŋnda̍ ha̍ā. Lā nɔ̍ la̍a̍la᷄ŋ te̍ ma᷅. Lā chō bɔ̄ɔ̍ wa̍nāā 
tūūndu̍ɛ̍i̍. I̍ vi̍o̍ū ni᷅ŋ a̍ nya̍ la̍tu̍lu̍ ma᷅. Ndu̍yɛ̍, I̍ sa̍ŋga̍ ni᷅ŋ a̍ nya̍ bīūwɔ᷄ŋndo̍ fɔ̍.” Mi̍ 
Chi̍i̍sū di̍mūl fi̍nyāa̍ pōo̍mbɔ̄ɔ̍ āā, “Hu̍ŋ a̍ po̍ nūmndo̍ na̍nu᷄ŋ.” 

42Mɛ̄ɛ̍ pōo̍mbɔ̄ɔ̍ wa̍ kɔ̄la̍ŋ, mi̍ nyi̍nā wɔ̄ɔ̍ŋ kōŋ chūā ndu̍ bɛ̄ɛ̄. Mbo̍ vīɔ̄l ndu̍ lɛ̄ŋ 
kpɔ̍l. Mbo̍ tōsā mi̍ pōo̍mbɔ̄ɔ̍ bīōndū. O̍ ko̍ŋ, mi̍ Chi̍i̍sū kpa̍ā nyi̍nā wɔ̄ɔ̍ŋndo̍. Mbo̍ 
tūāū ndu̍ pōo̍mbɔ̄ɔ̍ kɔ̄ɔ̄lī. Mbo̍ dīmūl fi̍nyā ndɔ̍ āā, “Ā chē po̍ nu̍mndo̍.” 

43Mi̍ kɔ̄ndɔ̄fi̍llo̍ bīī wāŋnda̍ kpo̍u̍ a̍ kpāāyā bɛ̍ndū Mɛ̄lɛ̄ka̍ nɔ̄ wo̍. 

Chii̍s̍ū so̍ō vɛl̄ɛ ̄a̍ pīɔm̍ ndɔɔ̄ ̍o̍kɔɔ̄ ̄
(Māa̍ti̍u̍ 17:22, 23; Ma̍kī 9:30-32) 

Kɔ̄ndɔ̄fi̍llo̍ wa̍ wɔ̄ wāŋnda̍ kpo̍u̍ a̍ nyɛ̄ ō nyɛ̄ Chi̍i̍sū to̍sa̍. O̍ ko̍ŋ, mbo̍ di̍mūl 
bu̍ɛ̍i̍yāā ndūa̍a̍ āā, 

44“Lā ya᷄ŋ ni᷅la̍ŋ nyɛ̄ kɛ̄ndɛ̍ī o̍ dīōmndā ya̍ I̍ cho̍ la᷅ŋ nya̍ dīmūl la̍ŋ. Wāna̍ nda̍ vēēlū 
āā, Po̍ Wānā Pɔ̍nɔ̍ɔ̍ wo̍ ā chō ndu̍ mālɔ̄ɔ̄ wāŋnda̍ o̍ bā.” 

45Kɛ̍, bu̍ɛ̍i̍yāā ndūa̍a̍ sīna̍ nyɛ᷅ Chi̍i̍sū di̍mi̍ wo̍ pɛ̄ŋgu̍ le̍. Mi̍ ī yɔ̄nu᷄ŋ nda̍ mɛ̄ɛ̍ nda̍ 
vīŋ wa̍nā i̍sɔ̍ɔ̍ yɔ̍ŋi̍ nda̍ a̍a̍ si̍na̍ ndi̍ pɛ̄ŋgu̍. Kɛ̍, sīōōŋnde̍ wa̍ nda̍ le̍ ndu̍ nyūnāa̍. 

Wāna̍ cho̍ wānā ba̍nāa̍ wo̍ 
(Māa̍ti̍u̍ 18:1-5; Ma̍kī 9:33-37) 

46Te̍le̍ŋ pi᷅lɛ̍, mi̍ bu̍ɛ̍īya̍ sāā dīōmnda̍ŋ hīŋa᷅ŋndo̍ le̍ bu̍ɛ̍i̍ wa᷅ nda̍ chōo̍ wa̍nā ba̍nāa̍ 
wo̍. 

47Le̍ he̍ī, mɛ̄ɛ̍ Chi̍i̍sū si̍na̍ nyɛ̄ nda̍ yīya᷄ŋ ndo̍, mbo̍ chūā chūāāmbɔ̄ pɔ̄mbɔ̄ɔ̍ mbo̍ 
sīmi᷄ŋ ndu̍ īkɛ̄i̍. 

48Mbo̍ dīmūl nda̍ āā, “Wānā o̍ wāna̍ chɛ̍l chūāāmbɔ̄ wāā nu̍a̍ā pɛ̍ le̍ mɛ̄ɛ̍ ŋ̄ chō 
bu̍ɛ̍ī nī yɛ̍ pɛ̍, mɛ̄ɛ̍ ya̍ ŋ̄ chɛ᷄l ko̍ŋ ni̍. Ndu̍yɛ̍, wānā o̍ wāna̍ chɛ̍l la̍ pɛ̍, mɛ̄ɛ̍ wāna̍ 
ve᷅m ya̍ wo̍, ndu̍ ŋ̄ chɛ᷄l ko̍ŋ ni̍. Kāni̍ fo̍ndōle̍, wāna̍ cho̍ ō pɔ̄mbɔ̄ nya̍ tɛ̄ɛ̄ŋ kpe̍de̍ 
wo̍, ndu̍ cho̍ wānā ba̍nā kpe̍e̍kpe̍i̍yo̍ ni̍.” 

Wānā o̍ wāna̍ tu̍l na̍a̍ lēyɛ ̄le̍ mɛɛ̄ ̍ō chō le̍ na̍a̍ 
(Ma̍kī 9:38-41) 

49Mi̍ bu̍ɛ̍i̍ Chi̍i̍sōo̍, ndu̍ yɔ̍nūŋ māā Chɔ᷄ŋ ni̍, mbo̍ di̍mūl Chi̍i̍sū āā, “Māsānɔ̄ɔ̍, ŋ̄ 
chē pōo̍ dīōlā nūmnda̍ŋ pīɔ̄lɔ̄ɔ̍ o̍ nyi̍nāā wɔ̄ɔ̍ŋnda̍ tōūwɔ̄ɔ̍ ni᷄ŋ. Ndu̍yɛ̍, mi̍ ŋ̄ kūūnā 
ndu̍, kāni̍ fo̍ndōle̍, ō cho̍ wa̍nā na̍a̍ le̍.” 

50Kɛ̍, mi̍ Chi̍i̍sū di̍mūl ndu̍ āā, “Lā ku̍u̍nā ndu̍ le̍. Kāni̍, wānā o̍ wāna̍ tu̍l nu̍m lēyɛ̄ 
le̍, mɛ̄ɛ̍ kūmbū nūmndo̍ o̍ cho̍ ni̍.” 

Wāŋnda̍ kɛɛ̄ ̍Chii̍s̍ū o̍ sɔn̄dɔk̄ɔl̍ɔ ̍māSāme̍e̍līāā pīlɛ ̍
51Mɛ̄ɛ̍ te̍le̍ŋ Chi̍i̍sū ndu̍ o̍o̍ nɔ̍ le̍ hēlɔ̄ɔ̍ o̍ fo̍nda᷄ŋ Mɛ̄lɛ̄ka̍a̍ wo̍ ō wa̍ le̍ fūūlūūwo̍, 
mbo̍ kɛ̄ɛ̄sīāā le̍ kɔ̄la̍ŋ Chūlu̍sɛ̄lɛ̄m. Mbo̍ bīī nɛ̄īyo̍. 

52O̍ ko̍ŋ, mbo̍ sōlī ŋ̄wāŋ mbo̍ vīām nda̍ le̍ mā hīōū pɔ̄ɔ̄ ndu̍ lāchī. Mi̍ wānāā o̍ ve᷅m 
nda̍ ā kūā o̍ sɔ̄ndɔ̄kɔ̍lɔ̍ māSāme̍e̍līāā pīlɛ̍ le̍ mā bɛ̄ɛ̄ndi̍a̍a̍ nāa̍ hi̍nīa̍a̍ lo̍ŋ le̍ ndu̍. 

53Kɛ̍, mi̍ wāŋnda̍ o̍ sɔ̄ndɔ̄kɔ̍lɔ̍ɔ̍ ho̍ō ā kɛ̄ɛ̄ le̍ Chi̍i̍sū nāa̍ hi̍nīa̍a̍ kīo̍o̍, kāni̍ fo̍ndōle̍, 
le̍ mɛ̄ɛ̍ o̍ wa̍ kɔ̄la̍ŋ Chūlu̍sɛ̄lɛ̄m yɛ̍. 

54Mɛ̄ɛ̍ bu̍ɛ̍i̍yāā ndūa̍a̍, Chēmi̍si̍ ni̍ a̍ Chɔ᷄ŋ, mɛ̄ɛ̍ nda̍ tūēī a̍ ndi̍ o̍kɔ̄ɔ̄, ma̍ nyūnā 
Chi̍i̍sū āā vɛ̄ɛ̄, “Māsānɔ̄ɔ̍, ŋ̄ tōsa̍ mī yīŋnde̍ŋ lē chɛ᷄ŋ ɛ̄chɛ̍nɛ̄ mī lē hu᷄ŋ di̍ū nda̍ 
kpo̍u̍?” 

55Kɛ̍, mi̍ Chi̍i̍sū mu̍li᷄ŋ nāa̍ nda̍ chūā mbo̍ dōōnu᷄ŋ nda̍ tu̍mbe̍. 

56Ma̍ māl ma̍ hīāū o̍ sɔ̄ndɔ̄kɔ̍lɔ̍ chēle̍ŋ. 

Nyɛ ̄Chii̍s̍ū dim̍u̍l wānāa̍ hɛn̍a̍ŋ le̍ ndu̍ tōlɔɔ̄ ̍kɔɔ̄l̄ī wa̍ wo̍ 
(Māa̍ti̍u̍ 8:19-22) 

57Mɛ̄ɛ̍ nda̍ wa̍ kɔ̄la̍ŋ, mi̍ po̍ pi᷅lɛ̍ dīmūl Chi̍i̍sū āā, “Fāllo̍, bā o̍ bā fe̍e̍ ŋ̄ kɔ̍, I̍ cho̍ 
nu̍m tōlɔ̄ɔ̄ kɔ̄ɔ̄lī.” 

58Mi̍ Chi̍i̍sū lo᷅ lo̍ŋ, mbo̍ dīmūl ndu̍ āā, “Vīsīāā yōndūa̍a̍ nɔ̄ fo̍ndāŋndā lɔ̄lāāla̍ŋ la̍ 
nda̍la̍ŋ. Yōūwa̍ bɛ̍ɛ̍ ā nɔ̄ wāa̍ŋnde̍ le̍ lūa̍a̍ŋ lēni᷄ŋ. Kɛ̍, wāna̍ nda̍ vēēlū āā, Po̍ Wānā 
Pɔ̍nɔ̍ɔ̍ wo̍ ō nɔ̍ fo̍ndāŋ o̍ hi̍nī mbō lɔ᷄l te̍.” 

59Mi̍ Chi̍i̍sū di̍mūl pōo̍ pīlɔ̍ɔ̄ āā, “Hu̍ŋ mā sīmnu᷄ŋ bu̍ɛ̍ī nī.” Kɛ̍, mi̍ pōo̍ dīmūl ndu̍ 
āā, “Fāllo̍, I̍ ku̍ā wɔ̍ fɛ̍lɛ̍ŋ mī kɔ̍ ku̍mbū fi̍nyā nūu̍.” 

60Mi̍ Chi̍i̍sū di̍mūl ndu̍ āā, “Wānāa̍ nɔ̍ yo̍o̍mū kpe̍e̍kpe̍i̍yo̍ ō Nyi̍na̍ Mɛ̄lɛ̄ka̍a̍ yɔ̄ŋgū 
wo̍ le̍ wa̍, nda̍ chɔ̍ wa̍nāā ndāa̍ vi᷅ wa̍. Kɛ̍, nūm kɔ̍ mā kɔ̍ di̍mūl wāŋnda̍ a̍ māsāle̍ 
Mɛ̄lɛ̄ka̍le̍ŋ o̍kɔ̄ɔ̄.” 

61Mi̍ pōo̍ pīlɔ̍ɔ̄ dīmūl ndu̍ āā, “Fāllo̍, I̍ cho̍ hūnɔ̄ɔ̄ mī wa̍ bu̍ɛ̍ī nūm, kɛ̍ I̍ ku̍ā wɔ̍ o̍ 
na̍a̍ lo̍ mī kɔ̍ cho̍ŋgu᷄ŋ wānāā nīa̍a̍.” 

62Mi̍ Chi̍i̍sū di̍mūl ndu̍ āā, “Wānā o̍ wāna̍ ka̍ndu̍ wa̍llo̍ o̍ māsāle̍ Mɛ̄lɛ̄ka̍le̍ŋ bɛ̄ŋgu̍ 
pɛ̍, kɛ̍ mbō sāa̍ yēēmɛ̍i̍ le̍ sɔ̄ɔ̍ŋ wɔ̍ɔ̍ŋ ndu̍ o̍o̍ to̍sā pa̍a̍ndū wo̍ŋ mīīŋgū tōsāa̍ pɛ̍, 
mɛ̄ɛ̍ ō bɛ̄nda̍ le̍ wa̍llo̍ tōsāa̍ o̍ māsāle̍ Mɛ̄lɛ̄ka̍le̍ŋ bɛ̄ŋgu̍ le̍.” 

Chii̍s̍ū ve᷅m ŋ̄wāŋ be̍le̍-ŋɔm̍mɛu̍̄ a̍ wānāā ŋīɔɔ̍ŋ̍ 

Lu̍kū 10 

1O̍ ko̍ŋ kɔ̍ɔ̍lī, mi̍ Māsānɔ̄ɔ̍ Chi̍i̍sū yu̍lū ŋ̄wāŋ be̍le̍ ŋɔ̍mmɛ̍ū a̍ wānāā ŋīɔ̍ɔ̍ŋ. Mbo̍ 
vīām nda̍ ā ŋīɔ̍ɔ̍ŋ ŋīɔ̍ɔ̍ŋnda̍ le̍ mī nda̍ a̍a̍ ku̍ɛ̄ pɔ̄ɔ̄ ndu̍ lāchī o̍ chi̍o̍o̍ŋ a̍ fo̍ndāŋndā 
ndu̍ pi̍la̍ ndu̍ o̍o̍ nɔ̍ o̍ kɔ̄l le̍ kɔ̄la̍ŋ nda̍ŋ. 

2Mbo̍ dīmūl nda̍ āā, “Chīɛ̍i̍ vēsa̍ ta̍u̍ le̍ kōūwɔ̄ɔ̍. Kɛ̍, wānāā kūāūwāa̍ ā cho̍ a̍ bɔ̍ɔ̍ 
le̍. Le̍la̍ŋ, lā dīmu̍l wa᷅na̍ nɔ̍ chīɛ̍i̍ yo̍ mbō yɔ᷄ŋ wānāā wa̍lla̍ mā kūu̍ ndu̍ mu̍ŋ. 

3Lā bīi̍ ni̍ko̍ nɛ̍īyo̍ lā kɔ̍.” Mbo̍ dīmūl nda̍ āā, “I̍ cho̍ māchūāā nya̍ vīōmɔ̄ɔ̍ māā sāā 
chu̍a̍ūwa̍ vīsīāā bīyāa̍ tɛ̄ɛ̄ŋ. 

4Ndu̍yɛ̍, lā ku̍ā a̍ ŋ̄ka̍ni̍ o̍ bā le̍. Lā ku̍ā a̍ lākɔ̄ɔ̄vɛ̄i̍ le̍. Ndu̍yɛ̍, lā ke̍ī ba̍ltā lāta̍ma̍la̍ 
a̍ wāŋnda̍ o̍ nɛ̄ī le̍. 

5Chīɛ̄ī nya̍ lūɛ̄ī pɛ̍ lā yi᷄l wa᷅ŋnda̍ lo̍ŋ, mī lā dīmi̍ āā, ‘Mɛ̄lɛ̄ka̍ ke̍ nya̍ kɔ̄l ndɔ̄ nyu̍lōo̍ 
fɔ̍.’ 

6Tē wānā wa̍ lo̍ŋ pɛ̍ mbō wa̍ ō bɛ̄ɛ̄ndīa̍ŋ le̍ kɔ̄l nyūlu̍ Mɛ̄lɛ̄ka̍a̍ sɔ̄lāa̍ pɛ̍, mɛ̄ɛ̍ wānā 
ko̍ŋ chō kɔ̄l nyūlū nya̍ dīmi̍ a̍ ndu̍ o̍kɔ̄ɔ̄ wo̍ sɔ̄lā. Kɛ̍, tē wānā wa̍ā le̍nde̍ ve̍ lo̍ŋ te̍, 
kɔ̄l nyūlū nya̍ dīmi̍ a̍ ndu̍ o̍kɔ̄ɔ̄ wo̍ ō mīīŋgu̍ŋ o̍ nya̍ pi̍la̍ lo̍. 

7Lā wa̍ o̍ chīɛ̄ī nda̍ yīyā nya̍ ko̍ŋ ndo̍. Ndu̍yɛ̍, nyɛ̄ nda̍ ke̍ nya̍ le̍ dīo̍o̍ a̍ kōlɔ̄ɔ̍ pɛ̍, 
lā di̍o̍ mī lā ko᷄l. Kāni̍ fo̍ndōle̍, wāna̍ wa̍llo̍ nɔ̄ mbō sɔ̄la̍ pāāwā ndɔ̄ɔ̍. Lā ki̍lā yīya̍lā 
fāŋgā, chīɛ̄ī nya̍ lūɛ̄ī ko̍ lā fūlā lā hīāū o̍ ho̍ō le̍. 

8Chi̍e̍e̍ nya̍ fūūlu̍u̍ pɛ̍, mā chɛ᷄l nya̍, lā di̍o̍ nyɛ̍ dīāā nda̍ kē nya̍ wo̍. 

9Ndu̍yɛ̍, lā sīŋgi̍ wa̍nāā lānāāwa̍ o̍ chi̍e̍e̍ ko̍ŋ ni᷄ŋ. O̍ ko̍ŋ kɔ̍ɔ̍lī, mī lā dīmu̍l nda̍ āā, 
‘Pāa̍le̍ Mɛ̄lɛ̄ka̍ nɔ̄ le̍ wāa̍ Māsāa̍ wāŋnda̍ chōo̍ le̍ŋ, lē chō ni᷅ŋ a̍ nya̍ kpɛ̍ɛ̍lūŋ’. 

10Kɛ̍ Ndu̍yɛ̍, chi̍e̍e̍ nya̍ fūūlu̍u̍ pɛ̍ mā chɛ᷄l nya̍ le̍, lā si᷄m o̍ lu᷅ŋ mī lā dīmi̍ āā, 

11‘Chu̍ndo̍o̍ o̍ nya̍ lo̍ chi̍e̍e̍ na̍nu᷄ŋ bɛ̍ɛ̍ kōŋɔ̄ɔ̍ ndu̍ mbō fāŋa̍ŋ na̍a̍ o̍ ŋ̄pēlū. Ho̍ō chō 
wā māā lēse̍ī le̍ nyɛ̄ nya̍ tōsa̍ wo̍. Kɛ̍ ndu̍yɛ̍, lā sīna̍ pɛ̍ŋgu̍ māā pāa̍le̍ Mɛ̄lɛ̄ka̍ nɔ̄ 
le̍ wāa̍ Māsāa̍ wāŋnda̍ chōo̍ le̍ŋ, lē chō ni᷅ŋ kpɛ̍ɛ̍lūŋ.’ ” 

12Mi̍ Chi̍i̍sū hi̍a̍ū lāchī a̍ nda̍ dīmūllo̍ āā, “Mī di̍mu̍l nya̍, tē pāa̍le̍ Mɛ̄lɛ̄ka̍ kɔ̄ɔ̄sā 
ni̍ŋ a̍ wāŋnda̍ kpo̍u̍ le̍ŋ lē fūūlu̍u̍ pɛ̍, wāŋnda̍ o̍ chi̍e̍e̍ wa̍ā le̍ndo̍o̍ ni᷄ŋ, nda̍ hi̍a̍ū 
ni̍ŋ nyɛ̍ pālāa̍ sɔ̄lā a̍ wāŋnda̍ So̍dɔ̄m chi̍e̍e̍.” 

Chie̍̍e̍ŋ kɛɛ̍ ̍le̍ lāāla᷄ŋndo̍ wo̍ŋ 
(Māa̍ti̍u̍ 11:20-24) 

13Mi̍ Chi̍i̍sū di̍mī āā, “Nyɛ̄ nɛ̄īyāa̍ chō le̍ nya̍, nya̍ wāŋnda̍ Cho̍lu̍a̍sīŋ chi̍e̍e̍. Nyɛ̄ 
nɛ̄īyāa̍ chō le̍ nya̍, nya̍ wāŋnda̍ Bɛ̄tīsa̍i̍dā chi̍e̍e̍. Kāni̍ fo̍ndōle̍, wa̍lta̍ ka̍a̍ma̍ālā ya̍ 
I̍ to̍sa̍ nya̍ tɛ̄ɛ̄ŋ nda̍ŋ, tē la̍ a̍a̍ to̍sa̍ŋ Ta̍a̍yā chi̍e̍e̍ a̍ Sa̍i̍dɔ̄ŋ chi̍e̍e̍ pɛ̍, ā wa̍ nyɛ̄lā 
lābɛ̍kīla̍ŋ wōūnɔ᷄ŋ mī nda̍ a̍a̍ dɔ̍ɔ̍ŋ pu᷅lta̍ŋ chōo̍ si̍ndɛ̄ pa̍ le̍ chɔ̄mndo̍ māā ā ma᷄l 
yɔ̄ŋndā ndāla̍ wɔ̍ɔ̍ŋnda̍ŋ. 

14Le̍la̍ŋ, tē pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ lē fūūlu̍u̍ pɛ̍, nya̍ hi̍a̍ū ni̍ŋ nyɛ̍ 
pālāa̍ sɔ̄lā a̍ wāŋnda̍ Ta̍a̍yā a̍ Sa̍i̍dɔ̄ŋ. 

15Nya̍ wāŋnda̍ Kēpa̍a̍nīɔ̄m yɛ̍, nya̍ a̍a̍ hɛ̍na̍ŋ ma̍hɛ̍na᷄ŋ le̍ wāa̍ ā bɛ̄ndū mī nya̍ a̍a̍ 
hi̍o̍ū nyɛ̄ o̍ nyɛ̄. Kɛ̍, Mɛ̄lɛ̄ka̍ chō nya̍ hūnɔ̄ɔ̄ tɛ̄ɛ̄mbūū kpo̍u̍.” 

16Mi̍ Chi̍i̍sū lo᷅ o̍ ko̍ŋ, mbo̍ di̍mūl bu̍ɛ̍i̍yāā ndūa̍a̍ āā, “Wānā o̍ wāna̍ chɛ̍l nya̍ pɛ̍, 
mɛ̄ɛ̍ ya̍ o̍ chɛ̍l ko̍ŋ ni̍. Ndu̍yɛ̍, wānā o̍ wāna̍ kɛ̍ɛ̍ nya̍ pɛ̍, mɛ̄ɛ̍ ya̍ o̍ kɛ̍ɛ̍ ni̍. Wānā o̍ 
wāna̍ kɛ̍ɛ̍ yɛ̄ ya̍ pɛ̍, mɛ̄ɛ̍ wāna̍ ve᷅m ya̍ wo̍, ndu̍ o̍ kɛ̍ɛ̍ ni̍.” 

Nyɛ ̄kpe̍e̍kpe̍i ̍wānā na᷅ŋ kɔl̍ le̍ ndu̍ wo̍ 
17Mi̍ bu̍ɛ̍i̍yāā ŋ̄wāŋ be̍le̍-ŋɔ̍mmɛ̍ū a̍ wānāā ŋīɔ̍ɔ̍ŋ Chi̍i̍sū ve᷅m nda̍ mīīŋgū a̍ kɔ̄l 
kɛ̄ndɛ̄ bɛ̄ndōo̍. Ma̍ hu᷄ŋ do̍u̍nu᷄ŋ Chi̍i̍sū ko̍na̍. Ma̍ dīmūl ndu̍ āā, “Māsānɔ̄ɔ̍, tē ŋ̄ pɛ̄l 
dīōlā nūmnda̍ŋ pɛ̍, nyi̍nāā wɔ̄ɔ̍ŋnda̍ bɛ̍ɛ̍ tūsi᷄ŋndo̍ tōōlō na̍a̍ o̍ bā bɛ̄ŋgu̍.” 

18Mi̍ Chi̍i̍sū di̍mūl nda̍ āā, “I̍ wa̍ tōfāa̍ mi̍ cha᷅ mi̍ Sēta̍nā, māsa̍ nyi̍nāā wɔ̄ɔ̍ŋnda̍, 
mbo̍ fūlā o̍ fo̍nda᷄ŋ Mɛ̄lɛ̄ka̍a̍ mbo̍ hu᷄ŋ de᷅l lɛ̄ŋ mɛ̄ɛ̍ ta᷅ŋnde̍ŋ lē fūlā nu̍a̍ā mī lē de᷄l 
lɛ̍.” 

19Mi̍ Chi̍i̍sū hi̍a̍ū lāchī a̍ dīmīo̍o̍ āā, “I̍ ke̍ nya̍ kpāāyāa̍. Lā kēi̍ bɛ̍ɛ̍ kɛ̍ūwāā 
wɔ̄ɔ̍ŋnda̍ nɛ̄ī chōo̍ a̍ ŋge̍e̍ma̍a̍ nyɛ̄ o̍ nyɛ̄ yɔ̍nūŋ nya̍ le̍. Sēta̍nā ni̍ a̍ kpāāyā o̍ 
kpāāyā o̍ nɔ̍ ā chō wā nya̍ o̍ bā bɛ̄ŋgu̍. Ndu̍yɛ̍, nyɛ̄ o̍ nyɛ̄ yɔ̍nūŋ nya̍ le̍. 

20Kɛ̍ o̍ ko̍ŋ ni̍ŋ kpo̍u̍, ō cho̍ le̍ mɛ̄ɛ̍ nyi̍nāā wɔ̄ɔ̍ŋnda̍ ā tūsi̍ŋ to̍o̍lōō nya̍ o̍ bā bɛ̄ŋgu̍ 
yɛ̍ le̍ nya̍ nāŋ kɔ̍l te̍. Lā wa̍ a̍ kɔ̄l kɛ̄ndɛ̄ le̍ mɛ̄ɛ̍ dīōlā nyāla̍ŋ lā chō lā pōōnyīāā o̍ 
yāu̍wo̍ ni᷄ŋ o̍ fo̍nda᷄ŋ Mɛ̄lɛ̄ka̍a̍ yɛ̍.” 

Chii̍s̍ū me̍l Mɛl̄ɛk̄a̍ ba̍lik̍a̍ 
(Māa̍ti̍u̍ 11:25-27; 13:16-17) 

21A̍ bōōndi̍i̍ ke̍ŋ, mi̍ Nyi̍na̍ Mɛ̄lɛ̄ka̍a̍ tōsā mi̍ Chi̍i̍sū na᷅ŋ kɔ̄l ta̍u̍. Mbo̍ dīmī āā, 
“Fi̍nyā nūu̍, nu᷄m cho̍ ho̍ō Māsānɔ̄ɔ̍ Mɛ̄lɛ̄ka̍ le̍ chōo̍ cho̍o̍ a̍ chi̍e̍ēŋndo̍ kpo̍u̍ wo̍, I̍ 
me̍l nu̍m ba̍li̍ka̍ le̍ mɛ̄ɛ̍ ŋ̄ vi᷄ŋ wānāā kɔ̄l kālu̍a̍a̍ a̍ wānāā sīnāā dɛ̍ni̍a̍a̍ sɔ̄ɔ̍ŋ mu᷅ŋ 
yɛ̍. Kɛ̍ o̍ ko̍ŋ kɔ̍ɔ̍lī, ma̍ chɔ̄m wānāa̍ si̍nā nyɛ̍ le̍ wa̍. Kɛ̍ ndu̍yɛ̍, nyɛ̄ ŋ̄ hīni̍ kɔ̄l lo̍, 
ndu̍ to̍sa̍ŋ ho̍ō ni̍, Fi̍nyā nūu̍.” 

22Mi̍ Chi̍i̍sū di̍mūl wāŋnda̍ āā, “Fi̍nyā nūu̍ ō chu̍a̍ nyɔ̄ɔ̍ŋ kpo̍u̍ mbo̍ kē ya̍. Ndu̍yɛ̍, 
wānā o̍ wānā nɔ̍lā mbō sīna̍ wāna̍ Po̍ Mɛ̄lɛ̄ka̍a̍ ō chō le̍, mɛ̄ɛ̍ Mɛ̄lɛ̄ka̍ Fi̍nyāa̍. 
Ndu̍yɛ̍ vɛ̍lɛ̄, wānā o̍ wānā nɔ̍lā mbō sīna̍ wāna̍ Mɛ̄lɛ̄ka̍ Fi̍nyāa̍ ō chō wo̍ le̍, mɛ̄ɛ̍ 
Po̍ Mɛ̄lɛ̄ka̍a̍ a̍ wānāā Po̍ Mɛ̄lɛ̄ka̍a̍ hɛ̄lī le̍ mbō chɔ᷄m nda̍ wāna̍ Mɛ̄lɛ̄ka̍ Fi̍nyāa̍ ō 
chō wo̍ wa̍.” 

23Mɛ̄ɛ̍ Chi̍i̍sū nda̍ bu̍ɛ̍i̍yāā ndūa̍a̍ ā lo̍ nda̍ kpe̍e̍le̍, mbo̍ dīmūl nda̍ āā, “Nya̍ che᷅ 
sɔ̄ɔ̍ŋ mu᷅ŋ pɛ̍ɛ̍ŋ nda̍, lā pɛ̄l tɔ̄nɔ̄ɔ̍. 

24Mī di̍mu̍l nya̍, wānāā māsīndīa̍a̍ su̍a̍ā le̍ Mɛ̄lɛ̄ka̍ wa̍ ā ka̍ ka̍, a̍ māsāā bɛ̍ndūāā 
māsīndīa̍a̍, nda̍ a̍a̍ nɔ̍ yēēmɛ̍i̍ le̍ sɔ̄ɔ̍ŋ nya̍ chē mu᷅ŋ ndo̍ŋ chɔ̄ɔ̍. Kɛ̍, ā chi̍ mu̍ŋ te̍. 
Nda̍ a̍a̍ nɔ̍ yēēmɛ̍i̍ le̍ mī nda̍ a̍a̍ tu̍e̍ī sɔ̄ɔ̍ŋ nya̍ tūēī mu᷅ŋ ndo̍ŋ. Kɛ̍, ā tūi̍i̍ mu̍ŋ te̍.” 

Tālo̍o̍ a̍ Sāme̍e̍līāānɔ ̄īnyīɛɛ̍y̍o̍ o̍kɔɔ̄ ̄
25Bōōndi̍i̍ pi᷅lɛ̍, mi̍ wāna̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍ ō pūm cha᷄ŋ mbo̍ 
sīm le̍ Chi̍i̍sū tɔ̄ɔ̄nda᷄ŋndo̍. Mbo̍ lō o̍ ko̍ŋ mbo̍ nyūnā Chi̍i̍sū āā vɛ̄ɛ̄, “Ti̍chā, ō yɛ̄ɛ̍nɛ̍ 
ya̍ to̍sa̍ yɛ̍ mī sɔ̍la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍?” 

26Mi̍ Chi̍i̍sū nyu̍nā ndu̍ āā, “Vɛ̄ɛ̍nɛ̍ sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍ yɛ̄? Vɛ̄ɛ̍nɛ̍ 
ŋ̄ chē yɛ̄ ō pōōnyīāā?” 

27Mbo̍ mūlī āā, “Ka̍a̍la̍ Ma̍sānɔ̄ɔ̍ o̍ cho̍ Mɛ̄lɛ̄ka̍ ŋ̄ pīɛ̄īyo̍ wo̍ nyɛ̄ kɛ̄ndɛ̄ kɛ̍ndɛ̍ī. 
Ka̍a̍la̍ ndu̍ a̍ kɔ̄l nūmndo̍ kpo̍u̍ a̍ kpāāyā nu̍mndo̍ kpo̍u̍. Ndu̍yɛ̍, mā wa̍ yīya᷄ŋndo̍ 
a̍ ndu̍ o̍kɔ̄ɔ̄ le̍ te̍le̍ŋ o̍ te̍le̍ŋ. Ndu̍yɛ̍, mā ka̍a̍la̍ wāna̍ nya̍ chīɛ̄ɛ̄li̍āŋ ndo̍ mɛ̄ɛ̍ ŋ̄ kāāla̍ 
nūm pi̍la̍ yɛ̄.” 

28Mi̍ Chi̍i̍sū lo᷅ lo̍ŋ mbo̍ di̍mūl ndu̍ āā, “A̍ di̍mi̍ tōnya̍. Le̍la̍ŋ, kɔ̍ ni̍ko̍ mā kɔ̍ to̍sā 
le̍nde̍. A̍ to̍sa̍ le̍nde̍ pɛ̍, ā chō yōōmū kpe̍e̍kpe̍i̍yo̍ sɔ̄lā.” 

29Kɛ̍, pōo̍ ho̍ō ndu̍ o̍o̍ hɛ̍na̍ŋ mī ndu̍ o̍o̍ ke̍ŋnu̍ŋ di̍ o̍ sūɛ̍i̍ he̍ī ni᷄ŋ. Le̍ he̍ī, mbo̍ 
nyūnā Chi̍i̍sū āā, “Ō nɛ̄ɛ̍nɛ̍ cho̍ yɛ̄ wāna̍ na̍a̍ ŋ̄ chīɛ̄ɛ̄li̍āŋ ndo̍?” 

30Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī āā, “Po̍ pi᷅lɛ̍ chɛ̍ŋ Chūlu̍sɛ̄lɛ̄m ni̍, mbo̍ wā 
kɔ̄la̍ŋ Chɛ̄lu̍i̍kō chi̍e̍e̍. O̍ kɔ̄lā ndɔ̄la̍ŋ ni᷄ŋ, mi̍ vīīya̍ kēī ndu̍ dēlɔ̄ɔ̄ chōo̍. Nyɛ̄ o̍ nyɛ̄ 
ndu̍ o̍o̍ nɔ̍ ma̍ pōōndīāā ndu̍ o̍ bā. O̍ ko̍ŋ kɔ̍ɔ̍lī, ma̍ lūāā ndu̍ lɔ̄ɔ̍ pi̍la̍. Ā mɛ̄i̍ ndu̍ ō 
chō fɔ̄ɔ̄lāa̍ ma̍ kūānu᷄ŋ. 

31Mi̍ ī yɔ̄nu᷄ŋ ki̍nɛ̍i̍, mi̍ wāna̍ so̍lī sa̍lāa̍ o̍ Mɛ̄lɛ̄ka̍ lo̍ wo̍ ō pūm cha᷄ŋ Chūlu̍sɛ̄lɛ̄m 
mbo̍ wa̍ kēēkōo̍ o̍ nɛ̄ī ko̍ŋ le̍ kɔ̄la̍ŋ Chɛ̄lu̍i̍kō. Mɛ̄ɛ̍ o̍ che᷅ pōo̍ ho̍ō pɛ̍ɛ̍ŋ, mbo̍ 
kēēku᷄ŋ o̍ nɛ̄īyo̍ da̍ŋga̍la̍ ku̍mbōo̍ pīlɔ̍ɔ̄ mbo̍ kūānu᷄ŋ. 

32Le̍nde̍ ko̍ni̍ vɛ̍lɛ̄, mi̍ po̍ pi᷅lɛ̍ bɛ̍ɛ̍ ndu̍ hu᷅ŋ a̍ nɛ̄ī ko̍ŋ. Ndu̍ bɛ̍ɛ̍, wāna̍ ma̍lā a̍ wa̍llo̍ 
o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ o̍ wa̍ ni̍. Mɛ̄ɛ̍ o̍ fu̍u̍lu̍u̍ o̍ fo̍ndāŋ ko̍ŋ, mbo̍ chā ndu̍, ndu̍ 
bɛ̍ɛ̍ mbo̍ kēēku᷄ŋ o̍ nɛ̄īyo̍ da̍ŋga̍la̍ kpe̍ŋgēi̍ pīlɛ̍ī mbo̍ kūānu᷄ŋ. 

33Kɛ̍, mi̍ Sāme̍e̍līāānɔ̄ pīlɛ̍ ndu̍ wa᷅ kɔ̄la̍ŋ īnɛ̍. Mbo̍ fūūlūū o̍ fo̍ndāŋ kōŋ. Mɛ̄ɛ̍ o̍ che᷅ 
lāŋu̍nɔ̄ vīīya̍ lɔ̄ɔ̄ ho̍ō wo̍, mi̍ nyīɛ̍ɛ̍yīī ndūɛ̍i̍ ī bīī ndu̍. 

34Mbo̍ sɔ̄ɔ̄ŋgūū mbo̍ kɔ̍ chu̍ā ndu̍. Mbo̍ dūāū chūɛ̄īya̍ŋ a̍ mūɛ̄īmā pūm o̍ pāūvīī 
kēŋ. Ma̍ŋ ma̍ wa̍ kōo̍wa̍ŋ ni̍. Mbo̍ yīū yīū ndi̍ a̍ kōlāla̍ ŋ̍pɛ̍ŋgɛ̍la̍ŋ. Mbo̍ chūā ndu̍ 
mbo̍ hēēlū ndu̍ o̍ vīsī o̍ wa̍ kɔ̄la̍ŋ lēchōo̍ wo̍ chōo̍. Mbo̍ kūā a̍ ndu̍ o̍ chīɛ̄ī nda̍ yīyā 
wa̍nāā hīāūwa᷄ŋnda̍ wo̍ le̍ mbō chīɔ̍u̍ ndu̍. 

35Dīi̍māndɔ̄ɔ̍, mbo̍ bīī nyɛ̄ sɔ̄lāa̍ mbo̍ kē wāna̍ chīɛ̄īyo̍. Mbo̍ mɛ̄ī ndu̍ ō chōŋga᷄ŋ 
āā, ‘Hi̍o̍u̍ la̍chi̍ a̍ ndu̍ chīɔ̄ūwo̍. Nyɛ̄ o̍ nyɛ̄ chēle̍ŋ tē a̍ pi̍si̍ le̍ ndu̍ pɛ̍, tē I̍ wa̍ 
mīīŋgōo̍ pɛ̍, I̍ ke̍i̍ pāāwā.’ ” 

36O̍ mɛ̄ɛ̄lu̍la̍ŋ, mi̍ Chi̍i̍sū nyu̍nā wāna̍ pɛ̍ɛ̍kū ko̍ŋ wa᷅ŋnda̍ sāwāla̍ Mɛ̄lɛ̄ka̍la̍ŋ ndo̍ 
āā vɛ̄ɛ̄, “Wānāā yāa̍wa̍ ha̍ā, o̍ kūɛ̍ɛ̍nɛ̍ chɔ̍m yɛ̄ po̍ vīīya̍ lɔ̄ɔ̄ wo̍ māā ō chō wāna̍ 
nda̍ chīɛ̄ɛ̄li̍āŋ nda̍ ndu̍ wo̍?” 

37Mbo̍ lō lo̍ŋ mbo̍ mūlī āā, “Wāna̍ tūīīnu̍ŋ ndu̍ īnyīɛ̍ɛ̍ wo̍, ndu̍ chɔ̍m ndu̍ ni̍ māā 
wāna̍ nda̍ chīɛ̄ɛ̄li̍āŋ nda̍ ndu̍ wo̍ o̍ cho̍ ni̍.” Mi̍ Chi̍i̍sū di̍mūl ndu̍ āā, “Mɛ̄ɛ̍ nūm bɛ̍ɛ̍ 
kɔ̍ mā kɔ̍ to̍sā le̍nde̍.” 

Chii̍s̍ū ku̍ɛ ̄o̍ Ma̍tā nda̍ Mēēle̍ lo̍ chīɛī̄yo̍ 
38Mi̍ Chi̍i̍sū nda̍ bu̍ɛ̍i̍yāā ndūa̍a̍ hīāū lāchī a̍ kɔ̄la̍ŋ. Ma̍ fūūlūū o̍ sɔ̄ndɔ̄kɔ̍lɔ̍ pīlɛ̍. 
Ndu̍yɛ̍, chūā pīlɛ̍ wa̍ o̍ sɔ̄ndɔ̄kɔ̍lɔ̍ kōŋ dīōla̍ŋ āā, Ma̍tā. Mbo̍ yīyā Chi̍i̍sū o̍ ndu̍ lo̍ 
chi̍ɛ̍ī ni̍ŋ. 

39Chūa̍a̍ ho̍ō ndu̍ o̍o̍ nɔ̍ pɔ̄mbɔ̄ɔ̍ dīōla̍ŋ āā, Mēēle̍. Mɛ̄ɛ̍ Ma̍tā yi̍ya̍ Chi̍i̍sū, mi̍ 
pɔ̄mbɔ̄ ndɔ̄ ko̍ŋ chāl Chi̍i̍sū īkɛ̄i̍. Mbo̍ wā nīla̍ŋ yāŋɔ̄ɔ̍ o̍ pɛ̄ɛ̄kū Chi̍i̍sū wa̍ wo̍. 

40Kɛ̍, Ma̍tā ndu̍ wa̍ ō tūānda᷄ŋ ta̍u̍ a̍ kpe̍ku̍la̍ŋ le̍ mīālla̍. Mbo̍ lo᷅ o̍ ko̍ŋ mbo̍ kūā 
nāa̍ Chi̍i̍sū chu̍a̍. Mbo̍ kɔ̍ di̍mūl ndu̍ āā, “Māsānɔ̄ɔ̍, mī pɔ̄mbɔ̄ nūu̍ ma᷄l la̍ o̍ 
kpe̍ku̍la̍ŋ ni᷄ŋ nu̍a̍ā, a̍ sa̍a̍lāŋ te̍? Di̍mu̍l ndu̍ ō kɔ̍ ma̍lā ya̍.” 

41Mi̍ Chi̍i̍sū di̍mūl ndu̍ āā, “Ma̍tā, a̍ la̍ndu̍ŋ kɔ̍l fa̍ŋgā fa̍ŋgā o̍ kpe̍ku̍la̍ŋ. 

42Kɛ̍ ndu̍yɛ̍, ō pīlɛ̍ bɛ̍nda̍ kpe̍e̍kpe̍i̍ le̍ tōsāa̍ ni̍. Ō kɛ̄ndɔ̄ɔ̍, ndu̍ Mēēle̍ hɛ̄li̍ ni̍. 
Ndu̍yɛ̍, wānā bi̍ī ndu̍ ndu̍ o̍ bā le̍.” 

Lu̍kū 11 

Chii̍s̍ū pɛɛ̍k̍u̍ a̍ Mɛl̄ɛk̄a̍ pīɛī̄yo̍ o̍kɔɔ̄ ̄
(Māa̍ti̍u̍ 6:9-13; 7:7-11) 

1Te̍le̍ŋ pi᷅lɛ̍, Chi̍i̍sū wa̍ Mɛ̄lɛ̄ka̍ pīɛ̄īyo̍ o̍ fo̍ndāŋ pūm. Mɛ̄ɛ̍ o̍ chi̍i̍, mi̍ bu̍ɛ̍ī ndɔ̄ pi᷅lɛ̍ 
dīmūl ndu̍ āā, “Māsānɔ̄ɔ̍, pɛ̍ɛ̍ku̍ na̍a̍ a̍ Mɛ̄lɛ̄ka̍ pīɛ̄īyo̍ mɛ̄ɛ̍ Chɔ᷄ŋ Wānā Pu̍lāa̍ ō 
pɛ̄ɛ̄ku̍ bu̍ɛ̍i̍yāā ndūa̍a̍ yɛ̍.” 

2O̍ ko̍ŋ, mi̍ Chi̍i̍sū di̍mūl bu̍ɛ̍i̍yāā ndūa̍a̍ kpo̍u̍ āā, “Tē lā wa̍ Mɛ̄lɛ̄ka̍ pīɛ̄īyo̍ pɛ̍, lā 
dīmi̍ nu̍a̍ā māā, kɛ̄kɛ̍, 

ŋ̄ chō nu̍m pīɛ̄īyo̍ māā wāŋnda̍ ā ke̍ nu̍m bɛ̄ɛ̄le̍ŋ māā nūm kpe̍e̍kpe̍i̍ cho̍ Mɛ̄lɛ̄ka̍ 
ni̍. Wa̍ ni̍ko̍ ma̍sāa̍ ŋ̄wāŋndā chi̍e̍e̍ cho̍o̍ kpo̍u̍. 

3To̍sa̍ a̍ sa̍bū mī ŋ̄ sɔ̄la̍ nyɛ̄ dīāā na̍a̍ ŋ̄ dīā lēpāa̍ o̍ lēpāa̍ wo̍. 

4Ma̍l na̍a̍ le̍ yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ. Kāni̍ fo̍ndōle̍, na̍a̍ bɛ̍ɛ̍, le̍nde̍ na̍a̍ ŋ̄ 
māl wa̍nāa̍ to̍sāl na̍a̍ ŋ̄ wɔ̄ɔ̍ŋndo̍ŋ nda̍ ni̍. To̍sa̍ a̍ sa̍bū tɔ̄ɔ̄nda᷄ŋ ka̍lā ko̍māl na̍a̍ 
mī ŋ̄ tōsa̍ yɔ̄ŋ wɔ̄ɔ̍ŋndo̍ le̍.” 

5Mi̍ Chi̍i̍sū di̍mūl nda̍ āā, “Tē ō wa̍ yɛ̄ mī wāŋndo̍ nɔ̄ ndi̍a̍a̍mɔ̍ɔ̍. Ndu̍yɛ̍, mbō kɔ̍ 
ku̍ndūl ndi̍a̍a̍mɔ̍ɔ̍ ndɔ̄ ko̍ŋ dīo̍o̍ a̍ dītɛ̍ɛ̄ŋndo̍ mbō di̍mu̍l ndu̍ āā, ‘Yāndi̍i̍ chāa̍ŋ 
nūu̍, ke̍ ya̍ nyɛ̄ dīa̍a̍ dɔ̍ndɔ̍ɔ̍ fɔ̍. 

6Chāa̍ŋ nī pi᷅lɛ̍ lāŋga̍ ko̍māl la̍ su̍ŋ su̍ŋ. Ō chō la̍ŋ īnɛ̍. Kɛ̍, nyɛ̄ o̍ nyɛ̄ dīāā bɛ̍ɛ̍ cho̍ 
ya̍ o̍ bā mī ke̍ ndu̍ mbō dē le̍.’ 

7Bāā ndi̍a̍a̍mɔ̍ɔ̍ ndɔ̄ ko̍ŋ ō nɔ̄lā mbō lo̍ chīɛ̄ī ni̍ŋ mbō dīmi̍ āā, ‘Yɛ̍ī ya̍ īkɔ̄ɔ̄ le̍. Ŋ̄ 
kīnda̍ ni᷅ŋ dīo̍o̍. Ya̍ ni̍ a̍ chūāūwāā nīa̍a̍ ŋ̄ hīni̍ ni᷅ŋ. I̍ nɔ̍lā lɛ̍ mī chɛ̍ŋ mī ke̍ nu̍m 
nyɛ̄ o̍ nyɛ̄ le̍.’ ” Mi̍ Chi̍i̍sū nyu̍nā nda̍ āā, “Ō nɔ̄lā mbō dīmu̍l ndu̍ le̍nde̍? 

8Mī di̍mu̍l nya̍, ō di̍mī le̍nde̍ le̍. Mī chāa̍ŋ ndɔ̄ ko̍ŋ ō yīya̍ŋ bɛ̍ɛ̍ a̍ ndi̍a̍a̍mɔ̍ɔ̍le̍ cho̍ 
nda̍ tɛ̄ɛ̄ŋ nde̍ŋ, mbō chɛ᷄ŋ mbō ke̍ ndu̍ le̍ ndi̍a̍a̍mɔ̍ɔ̍le̍ te̍, kɛ̍ ō wa̍ bɛ̍ɛ̍ le̍ tɔ̍ɔ̍ wɔ̍ɔ̍ŋ 
kōŋ su̍e̍e̍, nu̍a̍ā o̍ cha᷅ŋ mbō ke̍ ndu̍ nyɛ̄ o̍ ye̍e̍ma̍ wo̍. 

9“Le̍la̍ŋ, mī di̍mu̍l nya̍, lā nyūna̍ Mɛ̍lɛ̄ka̍ dīōm le̍ nyɛ̄ nya̍ hāu̍ bā wo̍. Ō nɔ̄lā mbō 
ke̍ nya̍ ndu̍. Ndu̍yɛ̍, lā nūūwa̍, lā chō sɔ̄lā. Lā kūndu̍ di̍o̍o̍, Mɛ̄lɛ̄ka̍ nɔ̄lā mbō 
kūmbu̍l nya̍. 

10Kāni̍ fo̍ndōle̍, wānā o̍ wānā tē a̍ nyu̍na̍ Mɛ̄lɛ̄ka̍ dīōm le̍ nyɛ̄ ŋ̄ hāu̍ bā wo̍ pɛ̍, ō 
nɔ̄lā mbō ke̍ nu̍m ndu̍. Wānā o̍ wānā a̍ nu̍u̍va̍ pɛ̍, a̍ sɔ̍la̍. Ndu̍yɛ̍, wāna̍ ku̍ndū dīo̍o̍ 
pɛ̍, Mɛ̄lɛ̄ka̍ kūmbu̍l nu̍m.” 

11Mi̍ Chi̍i̍sū hi̍a̍ū lāchī a̍ sūɛ̍i̍ āā, “Nya̍ pūmnda̍ lā vēlū chūāūwa̍. Bāā tē chūā 
nūmndo̍ pīɛ̍i̍ nu̍m pɛ̍ sūūwo̍, ā nɔ̄lā mā ke̍ ndu̍ kɛ̄ūwo̍? 

12Kɛ̄lɛ̄ŋgāā, tē ō pīɛ̍i̍ nu̍m pēltē sɔ̄ɔ̍le̍ŋ pɛ̍, ā nɔ̄lā mā ke̍ ndu̍ ŋge̍e̍ma̍a̍? Pe̍sī bɛ̍ɛ̍ 
lā to̍sā le̍nde̍ le̍. 

13Nāa̍ nya̍ wānāā wɔ̄ɔ̍ŋnda̍ sīna̍ wɔ̄ le̍ chūāūwāā nyāa̍ nyɛ̄m kɛ̄ndɔ᷄ŋ kīo̍o̍, lā ke᷅ 
nda̍ ŋ̄ wɔ̄ɔ̍ŋndo̍ŋ te̍. Fi̍nyā nyā o̍ cho̍ chōo̍ cho̍o̍ wo̍ yɛ̄? Bāā wānāa̍ nyu̍nā ndu̍ le̍ 
Nyi̍na̍ Mɛ̄lɛ̄ka̍a̍ wa̍ ō to̍sā mī Nyi̍na̍ Mɛ̄lɛ̄ka̍a̍ tōl nda̍ kɔ̄ɔ̄lī le̍? Ō nɔ̄lā mbō tōsa̍ mī 
Nyi̍na̍ Mɛ̄lɛ̄ka̍a̍ tōl nda̍ kɔ̄ɔ̄lī.” 

Wāŋnda̍ dīmi ̍māā Bɛɛ̄s̍ib̍ɔɔ̄ ̄ma̍lā Chii̍s̍ū le̍ nyin̍āā wɔɔ̄ŋ̍nda̍ tōūwɔɔ̄ ̍ni ̍
(Māa̍ti̍u̍ 12:22-30; Ma̍kī 3:20-27) 

14Chi̍i̍sū wa̍ po̍ pi᷅lɛ̍ nyi̍nāa̍ tōūwɔ̄ɔ̍ kɔ̄ɔ̄lī. Ndu̍yɛ̍, nyi̍nā ko᷄ŋ ndu̍ o̍o̍ to̍sa̍ ni̍ mi̍ pōo̍ 
sīmnu᷄ŋ bo̍bo̍nɔ̍. Mɛ̄ɛ̍ nyi̍na̍ wɔ̄ɔ̍ŋ kōŋ fāŋa̍ŋ po̍o̍ kɔ̄ɔ̄lī, mbo̍ sūāā. Mi̍ kɔ̄ndɔ̄fi̍llo̍ 
bīī wāŋnda̍. 

15Kɛ̍, mi̍ wāŋnda̍ ā pūm ā dīmī āā, “Bɛ̄ɛ̍si̍bɔ̄ɔ̄ o̍ cho̍ māsa̍ nyi̍nāā wɔ̄ɔ̍ŋnda̍ wo̍ 
ndu̍ ke᷅ Chi̍i̍sū kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī ni̍.” 

16Kɛ̍, wāŋnda̍ ā ti᷄ŋ nda̍ a̍a̍ hɛ̍na̍ŋ le̍ Chi̍i̍sū tɔ̄ɔ̄nda᷄ŋndo̍. O̍ ko̍ŋ, ma̍ dīmūl ndu̍ le̍ 
mbō tōsa̍ kɔ̄ndɔ̄fi̍llo̍ le̍ chɔ̄mndo̍ māā kpāāya̍ Mɛ̄lɛ̄ka̍a̍ kpe̍e̍kpe̍i̍ o̍ nɔ̍ ni̍. 

17Kɛ̍, mi̍ Chi̍i̍sū si̍nā nyɛ̍ wa̍ nda̍ o̍ lākɔ̄l lo̍. Mbo̍ dīmūl nda̍ āā, “Lēlɛ̄ŋ o̍ lēlɛ̄ŋ tē lē 
pīɔ̄ūvi̍āŋ ku̍ndāla̍ŋ pɛ̍, mā sāa̍ sɔ̍ŋgɔ̄ɔ̍ vēllāā vēllē pɛ̍, lɛ̄ŋndē lēŋ tāmbe̍i̍ le̍ ta̍mbū 
ni̍. Ndu̍yɛ̍, tē yu̍ŋgo̍o̍ pīɔ̄ūvi̍āŋ pɛ̍ mā sāa̍ sɔ̍ŋgɔ̄ɔ̍ vēllāa̍ vēllē pɛ̍, yu̍ŋgu̍ ko̍ŋ ō 
tāmbu̍. 

18Le̍la̍ŋ, tē Sēta̍nā, māsa̍ nyi̍nāā wɔ̄ɔ̍ŋnda̍, sɔ̄ŋga̍ a̍ ndu̍ pi̍la̍ pɛ̍, vɛ̄ɛ̍nɛ̍ māsāle̍ 
ndɔ̄le̍ŋ lē sīm yɛ̍? Ō cho̍ fo̍ndōle̍ ya̍ di̍mi̍ he̍ī le̍. Nya̍ di̍mi̍ ni̍ māā Bɛ̄ɛ̍si̍bɔ̄ɔ̄ ke᷅ ya̍ 
kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ ni̍. 

19Mɛ̄ɛ̍ nya̍ dīmi̍ māā māsa̍ nyi̍nāā wɔ̄ɔ̍ŋnda̍ Bɛ̄ɛ̍si̍bɔ̄ɔ̄ māā ndu̍ ke᷅ ya̍ kpāāyāa̍ le̍ 
nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī ni̍ yɛ̍, mɛ̄ɛ̍ wānāā nyāa̍ nda̍, ō nɛ̄ɛ̍nɛ̍ ke᷅ 
yɛ̍ nda̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī?” Mi̍ Chi̍i̍sū di̍mūl nda̍ 
āā, “Le̍ nyɛ̄ nya̍ dīmi̍ ko̍ŋ ndo̍, wānāā nyāā ka̍ŋ kpe̍e̍kpe̍i̍ nda̍ cho̍ nya̍ hūnɔ̄ɔ̄ 
se̍īle̍ŋ tɛ̄ndāl ni̍. 

20Kɛ̍, tē ō wa̍ yɛ̄ pɛ̍ Mɛ̍lɛ̄ka̍ ke̍ ya̍ kpāāyāa̍ le̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ 
kɔ̄ɔ̄lī ni̍, mɛ̄ɛ̍ ke̍ŋ chɔ̍m māā Mɛ̄lɛ̄ka̍ kāndu̍ wāa̍ Māsāa̍ nya̍ chōo̍.” 

21Mi̍ Chi̍i̍sū hi̍a̍ū lāchī a̍ sūɛ̍i̍ nāa̍ fāŋgāa̍ chūā āā, “Tē wāna̍ dīāllūŋ kālāa̍ o̍ nɔ̍ 
wōlɔ̄ɔ̄lā chɔ̄ūla̍ŋ ndo̍, tē ō wa̍ chīɛ̄ī ndɔ̄ɔ̍ māndāa̍ pɛ̍, nyɛ̄ o̍ nyɛ̄ yɔ̍nūŋ nyɛ᷅m ndɔ᷄ŋ 
te̍. 

22Kɛ̍, tē wāna̍ nɔ̍ dīāllūŋ kāla᷄ŋ mbo̍ hīāū ndu̍ wo̍ ō de᷄l ndu̍ chōo̍ pɛ̍, mbō sōli̍ ndu̍ 
a̍ sɔ̍ŋgɔ̄ɔ̍ pɛ̍, ō pōōndi̍a̍a̍ wōlɔ̄ɔ̄lā chɔ̄ūlā ndu̍ o̍o̍ ti̍i̍nda̍ŋ nda̍ŋ. O̍ ko̍ŋ kɔ̍ɔ̍lī, ō 
chɔ̄ɔ̄vi̍a̍a̍ nyɛ̄m ndu̍ o̍o̍ po̍o̍ndīāā chāāŋnda̍ o̍ lābā wo̍ŋ. Tē ā chɔ̄ɔ̄vi̍a̍a̍ pɛ̍, ā 
pīɔ̄ūvi̍āŋ mu̍ŋ nda̍ chāāŋāā ndūa̍a̍.” 

23Mi̍ Chi̍i̍sū di̍mī āā, “Wānā o̍ wāna̍ ve̍ ku̍mbū nūu̍ le̍, mɛ̄ɛ̍ ndu̍ kpe̍e̍kpe̍i̍ cho̍ 
sɔ̍ŋgɔ̄ɔ̍ a̍ ya̍ ni̍. Ndu̍yɛ̍, wānā o̍ wāna̍ ma̍la̍ ya̍ sāa̍ nīa̍a̍ chūūŋgīa̍a̍ nāa̍ pi᷅lɛ̍ le̍, mɛ̄ɛ̍ 
ndu̍ cho̍ nda̍ pūūsīa̍a̍ ni̍.” 

Nyin̍ā wɔɔ̄ŋ̍ nda̍ tūāū wa᷅ŋndo̍ kɔɔ̄l̄ī wo̍ ō mīīŋgū vɛl̍ɛ ̄
(Māa̍ti̍u̍ 12:43-45) 

24O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Tē nyi̍nā wɔ̄ɔ̍ŋndo̍ wa̍ wāŋndo̍ kɔ̄ɔ̄lī pɛ̍, wānā 
ko̍ŋ ō wā ma̍wa̍ā māā chīɛ̄ī ndɔ̄. Le̍ sa̍bōo̍ ho̍ō, tē ā tōū nyi̍nāa̍ wāŋndo̍ kɔ̄ɔ̄lī pɛ̍, 
nyi̍nā kōŋ ō kɔ̍ ba̍lū nūūvīa̍a̍ o̍ po̍llo̍ ni᷄ŋ le̍ nāa̍ cha̍lāa̍. Tē ō sēēlu̍ŋ na̍a̍ cha̍lāā le̍, 
ō dīmi̍ āā, ‘I̍ cho̍ mīīŋgū o̍ chīɛ̄ī ni̍ ya̍ wa̍ wo̍.’ 

25Tē ō hīŋ yɛ̄ pɛ̍, mbō kōma̍l ndu̍ ō bāsāā ā nyɔ̄ɔ̍ŋ lēni᷄ŋ ŋ̍ bɛ̄ɛ̄ndīāā nyɛ̄ kɛ̄ndɛ̍ī 
pɛ̍, 

26ō kɔ̍ ve̍e̍lū nyi̍nāā wɔ̄ɔ̍ŋāā chēle̍ŋ ā ŋɔ᷄mmɛ̍ū a̍ hi̍o̍ū ndu̍ kɔ̄l vēsɛ̍i̍ ya̍. Ā hīŋ pɛ̍, 
ā hu᷄ŋ to᷅l wānā ko̍ŋ kɔ̄ɔ̄lī ā wa̍ ndu̍ kɔ̄ɔ̄lī. O̍ ko̍ŋ, mɛ̄ɛ̄lu̍la̍ wānā ko̍ŋ, la̍ŋ la̍ hi̍a̍ū 
ni᷅ŋ bɛ̍ɛ̍ le̍wɔ̍u̍ a̍ mɛ̄ɛ̍ o̍ wa̍ o̍ tāse̍la̍ ndɔ̄ɔ̍ yɛ̍.” 

Wānāā kpe̍e̍kpe̍i ̍sa̍lāa̍ chō kɔɔ̄l̄ī wa̍ 
27Mɛ̄ɛ̍ Chi̍i̍sū so̍ō dīōmnda̍ŋ nda᷅ŋ, chūā pīlɛ̍ wa̍ o̍ fāŋgāa̍ tɛ̄ɛ̄ŋ mbo̍ dīmī chōo̍ 
cho̍o̍ āā, “Wānā la̍nɔ̍ ve̍lū nu̍m mbo̍ wɛ̄sī nu̍m ndo̍, sa̍lāa̍ chō ndu̍ kɔ̄ɔ̄lī bɔ̄ɔ̍.” 

28Kɛ̍, mi̍ Chi̍i̍sū mu̍lī āā, “Le̍nde̍ i̍ cho̍ ni̍. Kɛ̍ ndu̍yɛ̍, wānāa̍ ya᷅ŋ ni᷅la̍ŋ o̍ sūɛ̍i̍ 
Mɛ̄lɛ̄kɛ̍i̍, ndu̍yɛ̍ mā tōsa̍ nyɛ̄ Mɛ̄lɛ̄ka̍ dīmi̍ wo̍ wa̍, nda̍ sa̍lāa̍ hīōū wā kɔ̄ɔ̄lī.” 

Le̍ sa̍bū nda̍ bīī niŋ̍ wa᷅ŋnda̍ te̍le̍ŋndo̍ ho̍ō tɛɛ̄ ̄wo̍ 
(Māa̍ti̍u̍ 12:38-42) 

29Mɛ̄ɛ̍ fāŋgāa̍ chɔ̄ɔ̄lu̍ hūnɔ̄ɔ̄ ma̍ bɔ̄ŋā Chi̍i̍sū kpɔ̍kɔ̍su̍, mbo̍ dīmūl nda̍ āā, 
“Wāŋnda̍ te̍le̍ŋndo̍ ho̍ō ā chō wānāā wɔ̄ɔ̍ŋāā bɛ̄ndū. Ā tu̍i̍ī Mɛ̍lɛ̄ka̍ dīōm te̍. Ā 
nyūna̍ ya̍ le̍ ka̍a̍ma̍a̍ tōsāa̍ le̍ wāa̍ māā tāāmāsi̍. Kɛ̍, ka̍a̍ma̍ā chēle̍ŋ bɛ̍ɛ̍ cho̍ to̍sa᷄ŋ 
le̍ nda̍ le̍, mɛ̄ɛ̍ ka̍a̍ma̍a̍ yɔ̍nu̍ŋ a̍ Cho̍nā wo̍. 

30Mɛ̄ɛ̍ nyɛ̍ yɔ̍nu̍ŋ a̍ Cho̍nā wo̍, ō wa̍ māā tāāmāsi̍ le̍ wāŋnda̍ Ni̍ni̍vɛ̄ɛ̄ chi̍e̍e̍ yɛ̍, 
le̍nde̍ nyɛ̄ cho̍ yɔ̄nɔ᷄ŋ a̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō wā ni̍ŋ 
tāāmāsi̍o̍o̍ le̍ wāŋnda̍ te̍le̍ŋndo̍ ho̍ō ni̍. 

31“Ndu̍yɛ̍, Wānā la̍nɔ̍ ma̍sa̍ chɛ̍ŋ o̍ lɛ̄ŋnde̍ŋ bā tōū wo̍ wo̍, nda̍ wāŋnda̍ te̍le̍ŋndo̍ 
ho̍ō ā mīīŋgū ni̍ŋ yo̍o̍mū o̍ pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ chōo̍. Ndu̍yɛ̍, 
mbō si᷄m mbō bīī wāŋnda̍ te̍le̍ŋndo̍ ho̍ō tɛ̄ɛ̄. Kāni̍ fo̍ndōle̍, mi̍ chūa̍a̍ ho̍ō kīālū o̍ 
lɛ̄ŋnde̍ŋ mɛ̄ɛ̄lu̍la̍ŋ kpa̍li̍ mbo̍ hūŋ le̍ dīōmndā kɔ̄l kālu̍la̍ Sɔ̍lɔ̍mɔ̄ŋ ndu̍ o̍o̍ di̍mī la̍ŋ 
nīla̍ŋ yāŋɔ̄ɔ̍. Nāa̍ ndu̍ ke̍lū wɔ̄ kpa̍li̍ le̍ Sɔ̍lɔ̍mɔ̄ŋ nīla̍ŋ yāŋɔ̄ɔ̍, wāŋnda̍ te̍le̍ŋndo̍ 
ho̍ō yɛ̍? Kɛ̍, lā sīna̍ pɛ̍ŋgu̍ māā wānā cho̍ na̍nu᷄ŋ ō hīōū Sɔ̍lɔ̍mɔ̄ŋ. 

32Wāŋnda̍ Ni̍ni̍vɛ̄ɛ̄ bɛ̍ɛ̍ ā mīīŋgū ni̍ŋ yo̍o̍mū o̍ pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ 
le̍ŋ chōo̍ nda̍ wāŋnda̍ te̍le̍ŋndo̍ ho̍ō. O̍ ko̍ŋ, mī wāŋnda̍ Ni̍ni̍vɛ̄ɛ̄ a̍ si̍m mā bīī 
wāŋnda̍ te̍le̍ŋndo̍ ho̍ō tɛ̄ɛ̄. Kāni̍ fo̍ndōle̍, mɛ̄ɛ̍ Cho̍nā di̍mu̍l wāŋnda̍ Ni̍ni̍vɛ̄ɛ̄ sūɛ̍i̍ 
Mɛ̄lɛ̄kɛ̍i̍, ma̍ māl yɔ̄ŋndā ndāla̍ wɔ̄ɔ̍ŋnda̍ŋ. Nāa̍ wāŋnda̍ Ni̍ni̍vɛ̄ɛ̄ a̍ tu̍e̍ī yɔ̄ nyɛ̄ 
Cho̍nā di̍mi̍ wo̍ ma̍ māl yɔ̄ŋndā ndāla̍ wɔ̍ɔ̍ŋnda̍ŋ, wāŋnda̍ te̍le̍ŋndo̍ ho̍ō yɛ̍? Kɛ̍, 
lā sīna̍ pɛ̍ŋgu̍ māā wānā cho̍ na̍nu᷄ŋ ō hīōū Cho̍nā.” 

Hɔl̄ta̍ŋ lā chō māchūāā māā la̍mbūi ̍
(Māa̍ti̍u̍ 5:15; 6:22-23) 

33Mi̍ Chi̍i̍sū hi̍a̍ū lāchī a̍ di̍mīo̍o̍ āā, “Wānā o̍ wānā a̍ mɛ̍ndūl la̍mbūi̍yo̍ mā kɛ̍si̍ 
nāa̍ wāŋnda̍ chi᷅ ndu̍ le̍ wa̍ le̍. Kɛ̄lɛ̄ŋgāā ni᷅ŋ te̍, mā ku̍u̍mbu̍u̍ hɛ̄ŋgɔ̍ɔ̍ lēchōo̍. 
Wānā o̍ wānā tē a̍ mɛ̄ndu̍l la̍mbūi̍yo̍ pɛ̍, nāa̍ te̍māa̍ ŋ̄ kɛ̄sī ni̍ le̍ mī wānāa̍ wa᷅ 
lu̍ɛ̍i̍yɔ̄ɔ̍ chīɛ̄ī ni̍ŋ nda̍ ā chē nyɛ̄ wa̍wo̍ŋ ko̍ŋ. 

34Hɔ̄ltā ŋ̄ nɔ̄ la̍ŋ lā chō māchūāā la̍mbūi̍yo̍ le̍ dīāllūŋ nūmndo̍ŋ. Tē hɔ̄ltā 
nūmnda̍ŋ lā chō nyɛ̄ kɛ̄ndɛ̍ī pɛ̍, ŋ̄ tēŋgāā wa̍ke̍e̍ dīāllūŋ nūmndo̍ŋ ŋ̄ wā le̍ni̍ŋ a̍ 

nyɛ̄ wa̍wo̍ŋndo̍ ni̍. Kɛ̍, tē hɔ̄ltā nūmnda̍ŋ lā cho̍ la̍ kɛ̍ndɛ̄ le̍, dīāllūŋ nūmndo̍ŋ fa̍ū 
o̍ nyūmnda̍ŋ ni᷄ŋ kpi᷅ŋgbi̍ ŋ̍ wa᷅ ni̍. 

35Le̍la̍ŋ, mɛ̍ɛ̍ndi̍a̍ŋ nu᷅m pi̍la̍ ko̍ nyūmnda̍ŋ ma̍ cho̍ o̍ dīāllūŋ nūmndo̍ŋ ni᷄ŋ ni̍. 

36Tē ō wa̍ yɛ̄ pɛ̍, mī nyɛ̄ wa̍wo̍ŋndo̍ wa̍ o̍ dīāllūŋ nūmndo̍ŋ ni᷄ŋ kpe̍de̍, ndu̍yɛ̍ mī 
fo̍ndāŋ o̍ fo̍ndāŋ ve̍ le̍ni̍ŋ mbō wa̍ a̍ mānyūm te̍, mɛ̄ɛ̍ dīāllūŋ nūmndo̍ŋ chō ŋ̄ 
tēŋgāā kpe̍e̍kpe̍i̍ mɛ̄ɛ̍ la̍mbūi̍yo̍ kē wa̍nā nyɛ᷅ tēŋgāa̍ yɛ̍.” 

Chii̍s̍ū pɛɛ̍s̍a̍ Fālīsii̍̄ya̍ a̍ wānāa̍ pɛɛ̍k̍ū wa᷅ŋnda̍ sāwāla̍ŋ nda̍ 
(Māa̍ti̍u̍ 23:1-36; Ma̍kī 12:38-40) 

37Mɛ̄ɛ̍ Chi̍i̍sū chi̍i̍ sūɛ̍i̍, mi̍ Fālīsi̍īnɔ̄ pīlɛ̍ vēēlū ndu̍ le̍ kɔ̄la̍ŋ mā kɔ̍ di̍ō nyɛ̄ dīa̍a̍ 
nda̍ ndu̍. Mi̍ Chi̍i̍sū ku̍ā mbo̍ cha̍l nyɛ̄ dīa̍a̍ dīo̍o̍. 

38Kɛ̍, mɛ̄ɛ̍ po̍ Fālīsi̍īnɔ̄ɔ̍ ho̍ō chē mi̍ Chi̍i̍sū wa᷅ nyɛ̄ dīa̍a̍ dīo̍o̍ ō pūlu̍ fɛ̍lɛ̍ŋ ba᷅la̍ŋ 
mɛ̄ɛ̍ ka̍ā ndāa̍ ō dīmi̍ yɛ̍ le̍, mi̍ kɔ̄ndɔ̄fi̍llo̍ bīī ndu̍. 

39Mi̍ Māsānɔ̄ɔ̍ Chi̍i̍sū dīmūl ndu̍ āā, “Nya̍ ku̍ndā Fālīsi̍īya̍ mānda᷄ŋndo̍ pi̍la̍ nya̍ 
māndāŋ a̍ mɛ̄ɛ̄ nya̍ tōsā sɔ̍ɔ̍ŋ ŋ̄ pūm yɛ̍ ni̍. Tāālāla̍ nya̍ kōl le̍ni̍ŋ nda̍ŋ ni̍, a̍ 
hɛ̄ŋgɛ̍i̍la̍ nya̍ dīā nyɛ̄ dīa̍a̍ la̍ŋ, mɛ̄ɛ̍ mī lā tūe̍i̍ la̍ŋ tūēī pūm o̍ kɔ̄ɔ̍. Kɛ̍ ndu̍yɛ̍, lā vɛ᷅ 
o̍ ko̍ŋ kɔ̍ɔ̍lī, mī lā māndā vɛ̍lɛ̄ sɔ̍ɔ̍ŋ wɔ̍ɔ̍ŋndo̍ŋ o̍ kɔ̄ltā nyāla̍ŋ ni᷄ŋ, mɛ̄ɛ̍ nīīlū 
ka̍la̍nyɔ̍ɔ̍ a̍ kɔ̄l vēsɛ̍i̍yo̍ chō nu̍a̍ā yɛ̍? 

40Mɛ̄lɛ̄ka̍ o̍ to̍o̍si̍a̍a̍ nyɔ̄ɔ̍ o̍kɔ̄ɔ̍ wo̍, ndu̍ ko̍ni̍ le̍ to̍o̍si̍a̍a̍ lēni᷄ŋ te̍? Lā nɔ̄ dīɔ̄mnde̍ 
bɔ̄ɔ̍. 

41Lā tōsa̍l lɔ̍ fɛ̍lɛ̍ŋ wa̍nāā tāmbɛ̍i̍ya̍ sɔ̄ɔ̍ŋ kɛ̍ndɛ᷄ŋ cho̍ nya̍ o̍ lākɔ̄l lo̍ŋ. He̍ī cho̍ wāa̍ 
ō dīāndāā o̍ kɔ̄llo̍ ni᷄ŋ ni̍. Tē lā tōsa̍ he̍ī pɛ̍, nyɛ̍ o̍ nyɛ̄ a̍ nya̍ o̍kɔ̄ɔ̄ ō dēndū kpo̍u̍. 

42“Nyɛ̄ nɛ̄īyāa̍ chō le̍ nya̍ ku̍ndā Fālīsi̍īya̍. Kāni̍ fo̍ndōle̍, mī lā tōsa̍ mɛ̄ɛ̍ o̍ cho̍ o̍ 
ka̍ā nyāa̍ ni᷄ŋ yɛ̍. Ā yɔ᷄ŋ bɛ̍ɛ̍ āā nyɛ̄m ta̍a̍ni̍ŋndo̍ mɛ̄ɛ̍ mi̍ŋtī, a̍ lu̍ū, a̍ nyɛ̄m chēle̍ŋ 
nda̍ dūāū o̍ nyɛ̄ dīa̍a̍ wo̍ŋ ŋ̄ chō nu̍a̍ā yɛ̍, mu̍ŋ bɛ̍ɛ̍ mɛ̄ɛ̍ mī lā sōli̍ ta̍la̍ma̍ Mɛ̄lɛ̄ka̍a̍ 
lēchōo̍. Kɛ̍ ndu̍yɛ̍, le̍ wāa̍ sa̍kpō a̍ chāāŋāā nyāā wa᷅ŋndā chīe̍e̍ya̍, a̍ Mɛ̄lɛ̄ka̍ 
kāālāa̍, lā bu̍u̍lāŋ a̍ ko̍ŋ te̍. Wāa̍ nya̍ a̍a̍ wa᷅ fɛ̍lɛ̍ŋ sa̍kpō a̍ chāāŋāā nyāā wa᷅ŋndā 
chīe̍e̍ya̍ ni̍, ndu̍yɛ̍, mī nya̍ a̍a̍ ka̍a̍la̍ vɛ̄lɛ̄ Mɛ̄lɛ̄ka̍. O̍ ko̍ŋ ni᷅ŋ, mī nya̍ a̍a̍ to̍sa̍ sɔ̄ɔ̍ŋ ŋ̄ 
pīlɔ᷅ŋ. 

43“Nyɛ̄ nɛ̄īyāa̍ chō le̍ nya̍ ku̍ndā Fālīsi̍īya̍. Kāni̍ fo̍ndōle̍, o̍ chīɛ̄īlā Chu̍ūwa̍ pīɛ̄ī 
Mɛ̍lɛ̄ka̍ la̍ŋ ni᷄ŋ bɛ̍ɛ̍, o̍ kpe̍ŋgbe̍i̍la̍ tāse̍la̍ŋ nya̍ hɛ̄nāŋ cha̍lle̍ ni̍. Ndu̍yɛ̍, lā hɛ̄nāŋ tē 
wāŋnda̍ ā wa̍ nya̍ yīlɔ̄ɔ̍ o̍ lɔ̍ɔ̍la̍ŋ ni᷄ŋ fāŋgāa̍ o̍ hɔ̄l pɛ̍, ā sūŋgu᷄ŋ mɔ̍si̍lta̍ŋ o̍ lēbōl. 

44Nyɛ̄ nɛ̄īyāa̍ chō le̍ nya̍. Kāni̍ fo̍ndōle̍, lā chō māchūāā māā sɛ̄īla̍ wāŋnda̍ si̍nā 
pɛ̍ŋgu̍ le̍ la̍ŋ. Ndu̍yɛ̍, mā kēēku̍ lēchōo̍ ā si̍nā pɛ̍ŋgu̍ le̍. Tē ā kēēku̍ yɛ̄ lēchōo̍ pɛ̍, 
ā sīmnu᷄ŋ wa̍nāā nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l.” 

45Mɛ̄ɛ̍ Chi̍i̍sū so̍ō dīōmnda̍ŋ nda᷅ŋ mi̍ wānāa̍ pɛ̍ɛ̍ku̍ wa᷅ŋnda̍ sāwāla̍ Mɛ̄lɛ̄ka̍la̍ŋ 
nda̍ ō pīlɛ̍ dīmūl Chi̍i̍sū āā, “Ti̍chā tē a̍ di̍mi̍ dīōmndā wāā nu̍a̍ā pɛ̍, mɛ̄ɛ̍ na̍a̍ fa̍ū 
ŋ̄ chō yīōūla̍ŋ ni̍.” 

46Kɛ̍, mi̍ Chi̍i̍sū lo᷅ lo̍ŋ mbo̍ dīmūl nda̍ āā, “Nya̍ wānāa̍ pɛ̍ɛ̍kū wāŋnda̍ sāwāla̍ 
Mɛ̄lɛ̄ka̍la̍ŋ nda̍ bɛ̍ɛ̍, nyɛ̄ nɛ̄īyāa̍ chō le̍ nya̍. Kāni̍ fo̍ndōle̍, wōlɔ̄ɔ̄lā lūsu̍lɛ̍i̍la̍ pa̍lā 
chu̍ā la̍ŋ, lā nya̍ pi̍la̍ de᷅l bɛ̍ɛ̍ kɔ̍l le̍ chūā le̍ la̍ŋ, la̍ŋ nya̍ sīīlūū chāāŋnda̍ o̍ lēbōl ni̍. 
Kɛ̍, nya̍ pi̍la̍ lā pi̍lāŋ bɛ̍ɛ̍ la̍ŋ le̍ nda̍ mālā le̍. 

47Nyɛ̄ nɛ̄īyāa̍ chō le̍ nya̍. Kāni̍ fo̍ndōle̍, wānāa̍ nda̍ a̍a̍ su̍a̍ā le̍ Mɛ̄lɛ̄ka̍ wa̍ ā fi̍nyāā 
nyāā ma̍māa̍ dīī ya̍, sɛ̄īla̍ ndāla̍ŋ nya̍ chūā nyɛ̄ kɛ̄ndɛ̍ī a̍ pōūta̍ŋ ni̍. 

48Chɔ̄mndo̍ nya̍ chɔ᷄m ko̍ŋ ni̍ māā lā hīni̍ kɔ̄l a̍ nyɛ̄ fi̍nyāā nyāā ma̍māa̍ tōsa̍ wo̍. 
Kāni̍ fo̍ndōle̍, fi̍nyāā nyāā ma̍māa̍ dīī nda̍, mi̍ nya̍ chɔ̄ū sɛ̄īla̍ wānāā nda̍ dīī ka̍ŋ 
nda̍ a̍ pōūta̍ŋ. 

49Le̍ he̍ī, mi̍ Mɛ̄lɛ̄ka̍ dīmī o̍ kɔ̍l kālu̍ ndɔ̄ɔ̍ ni᷄ŋ āā, ‘I̍ cho̍ nda̍ wānāa̍ su̍a̍ā le̍ ya̍ wa̍ 
vīm. Ndu̍yɛ̍, mī vi̍m nda̍ ŋ̄wāŋ māā hɔ̄ltē nī. Ā chō ā ti᷄ŋ dīyɔ̄ɔ̄, ndu̍yɛ̍ mā tūsi̍ ā 
ti᷄ŋ nyɛ̄ pālāa̍ chōo̍.’ 

50Kɛ̍, wāŋnda̍ te̍le̍ŋndo̍ ho̍ō nda̍ Mɛ̄lɛ̄ka̍ chō sūɛ̍i̍ pīɔ̍m ndāa̍ hāndɔ̄ɔ̄ o̍ lēbōl ni̍, 
wānā o̍ wāna̍ su̍a̍ā le̍ Mɛ̄lɛ̄ka̍ nda̍ dīī, chɔ̍ŋ ha̍a̍a̍ a̍ chi̍e̍ēŋndo̍ kāndɔ᷄ŋndo̍. 

51Wāna̍ tāse̍ sɔ̍la̍ dīyɔ̄ɔ̍ wo̍ wa̍ E̍bɛ̄ɛ̄l ni̍. Ō mɛ̄ɛ̄lāa̍ wa̍ Sɛ̄kāla̍yā ni̍, ō nda̍ dīī o̍ 
ma̍āŋ nda̍ sōlī sa̍lāa̍ wo̍ tɛ̄ɛ̄ŋ a̍ chīɛ̄ī Mɛ̄lɛ̄ka̍a̍ wo̍. Mī di̍mu̍l nya̍, wāŋnda̍ te̍le̍ŋndo̍ 
ho̍ō nda̍ pīɔ̍m wāŋnda̍ ha̍ā chō hēlɔ̄ɔ̄ o̍ lēbōl ni̍. 

52“Nyɛ̄ nɛ̄īyāa̍ chō le̍ nya̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Kāni̍ 
fo̍ndōle̍, lā sōli̍ ki̍yīi̍ ku̍mbī di̍o̍o̍ o̍ fo̍ndāŋ wāŋnda̍ sɔ̄lā pɛ̍ɛ̍kū dɛ̍nɛ̍ si̍nāa̍ wo̍. Nya̍ 
pi̍la̍ lu̍e̍ī yɛ̍ le̍, mi̍ lā kūūnā vɛ̍lɛ̄ chāāŋāa̍ ye̍e̍ma̍ lu̍ɛ̍i̍yɔ̄ɔ̍ wa̍.” 

53Mɛ̄ɛ̍ Chi̍i̍sū wa̍ fāŋa᷄ŋndo̍ lo̍ŋ, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ 
a̍ ku̍ndā Fālīsi̍īya̍ ā sa̍āŋ ndu̍ pɛ̄ɛ̄sāa̍ ta̍u̍. Ma̍ nyūūnīāā ndu̍ nyūūnīāālā fāŋgā a̍ 
sɔ̄ɔ̍ŋ ka̍ ka̍ o̍kɔ̄ɔ̄. 

54Ma̍ yēŋ ndu̍ yāŋɔ̄ɔ̄la̍ŋ hāli̍ kpe̍ŋ mī ndu̍ o̍o̍ di̍mi̍ dīōm wɔ̄ɔ̍ŋ. 

Lu̍kū 12 

Chii̍s̍ū sil̍a̍ a̍ Fālīsii̍̄yāā sōndō yēēlɛi̍y̍a̍ o̍kɔɔ̄ ̄
(Māa̍ti̍u̍ 10:26, 27) 

1A̍ bōōndi̍i̍ ke̍ŋ, mi̍ wāŋnda̍ chūūŋgi̍āŋ nāa̍ Chi̍i̍sū wa̍ wa̍. Ā wa̍ wāa̍la̍ŋ ta̍u̍ ta̍u̍. 
Ā wa̍ fāŋgā ha̍a̍a̍ dēli̍ de̍li̍āŋndo̍ chōo̍. Mi̍ Chi̍i̍sū ka̍ndū sūɛ̍i̍ nāa̍ bu̍ɛ̍i̍yāā ndūa̍a̍ 
chūā fɛ̍lɛ̍ŋ. Mbo̍ dīmūl nda̍ āā, “Lā mānda̍ŋ, yɔ̍ŋi̍ nya̍ sīmnu̍ŋ wa̍nāā sōndō yēēlɛ̍i̍ 
mɛ̄ɛ̍ ku̍ndā Fālīsi̍īya̍ chō yɛ̍. Mɛ̄ɛ̍ yi̍i̍sīi̍yo̍ tīū nu̍a̍ā o̍ bēe̍dīi̍yo̍ ni᷄ŋ yɛ̍, le̍nde̍ sōndō 
ndā ye̍e̍lɛ̍i̍yo̍ tīū wa᷅ŋnda̍ tɛ̄ɛ̄ŋ ni̍. 

2Ndu̍yɛ̍, nyɛ̄ o̍ nyɛ̍ cho̍ ō kūmbāā ō pīlɛ̍ bɛ̍ɛ̍ cho̍ lo᷅ mbō kɛ̄ɛ̍ fūlā kpe̍nde̍ke̍le̍ le̍. 
Ndu̍yɛ̍, nyɛ̄ o̍ nyɛ̍ cho̍ ō vīāŋāā ō pīlɛ̍ bɛ̍ɛ̍ cho̍ lo᷅ mī wāŋnda̍ kɛ̄ɛ̍ sīnā a̍ ndu̍ o̍kɔ̄ɔ̄ 
le̍. 

3Nyɛ̄ o̍ nyɛ̄ nya̍ dīmi̍ o̍ nyūmnda̍ŋ ni᷄ŋ, wāŋnda̍ chō ndu̍ tūēīyɔ̄ɔ̄ ī pāla̍ de᷅ŋ. Nyɛ̄ o̍ 
nyɛ̄ nya̍ dīmi̍ tōōlō a̍ dīōla̍ŋ lā kīīndīāā, ā chō ndu̍ hēēlū chōo̍ cho̍o̍ o̍ lu᷅ŋ.” 

Wāna̍ nya̍ nɔ ̄mī lā wo̍ wo̍ 
(Māa̍ti̍u̍ 10:28-31) 

4Mi̍ Chi̍i̍sū hi̍a̍ū lāchī a̍ sūɛ̍i̍ āā, “Mi̍ di̍mu̍l nya̍ chāāŋāā nīa̍a̍, lā wo᷅ wānāa̍ nɔ̍lā 
mā dīī nya̍ chi̍e̍ēŋ na̍nu᷄ŋ, kɛ̍, o̍ ko̍ŋ kɔ̍ɔ̍lī, ā nɔ̍lā mā tōsa̍ lɛ̄ nyɛ̄ o̍ nyɛ̄ chēle̍ŋ a̍ nya̍ 
le̍ wa̍ le̍. 

5Kɛ̍, I̍ chɔ᷅m ndɔ̍ nya̍ wāna̍ nya̍ wō wo̍. Lā wo̍ Mɛ̍lɛ̄ka̍ o̍ nɔ̍ ho̍ō kpāāyāa̍ tē ō dīī 
dīāllūŋ wāŋndo̍ pɛ̍, ō dɔ̄ū vɛ̄lɛ̄ ndu̍ o̍ fo̍ndāŋ nyɛ̄ pālāa̍ nāa̍ ndu̍ Mɛ̍lɛ̍ka̍ dūāū 
wa̍nāā yɔ̄ŋ wɔ̄ɔ̍ŋnda̍ wa̍. Mī di̍mu̍l nya̍, ndu̍ nya̍ wō ni̍.” 

6Mbo̍ lō o̍ ko̍ŋ mbo̍ dīmūl nda̍ āā, “Ni᷄ŋnda̍ ā cho̍ yo̍u̍wāa̍ nɔ̍ ba̍ā le̍. Ka̍pāla̍ŋ lā 
tīɔ̍ɔ̍ŋ nda̍ pīsī a̍ ŋu̍ɛ̍ɛ̍nu̍ ni̍. Kɛ̍ ndu̍yɛ̍, ni᷄ŋndo̍ ō pīlɛ̍ bɛ̍ɛ̍ Mɛ̄lɛ̄ka̍ pu̍ɛ̍ɛ̍nūŋ a̍ ndu̍ 
o̍kɔ̄ɔ̄ le̍. 

7Nya̍ nya̍, yīīŋīī yi̍īŋnde̍ nya̍ o̍ lēbōl bɛ̍ɛ̍, Mɛ̄lɛ̄ka̍ sīnā mɛ̄ɛ̍ i̍ cho̍ bōllē pīlɛ̍ yɛ̍. Lā 
yɔ᷅ŋ īsīōōŋ te̍. Kāni̍, wāŋndo̍ ō pīlɛ̍ bɛ̍ɛ̍ nya̍ tɛ̄ɛ̄ŋ ō hīōū a̍ ni᷄ŋnda̍, mɛ̄ɛ̍ o̍ mɛ̄ɛ̍ nda̍ 
wa̍ fa̍ŋgā.” 

Kil̍it̍i ̍sɔl̄ɔl̄a᷄ŋndo̍ 
(Māa̍ti̍u̍ 10:32, 33; 12:32; 10:19, 20) 

8Mi̍ Chi̍i̍sū di̍mī āā, “Ndu̍yɛ̍, I̍ di̍mūl lɔ̍ nya̍, wānā o̍ wāna̍ sɔ̍lɔ̍la̍ŋ pɛ̍ wa᷅ŋnda̍ o̍ hɔ̄l 
kpe̍nde̍ke̍le̍ māā le̍ ya̍ o̍ cho̍ ni̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chō hūnɔ̄ɔ̄ 
sɔ̄lɔ̄la᷄ŋ ki̍i̍la̍a̍ Mɛ̄lɛ̄ka̍a̍ o̍ hɔ̄l māā le̍ ndu̍ wānā ko̍ŋ chō ni̍. 

9Kɛ̍ ndu̍yɛ̍, wāna̍ o̍ wāna̍ di̍mi̍ pɛ̍ wa᷅ŋnda̍ o̍ hɔ̄l kpe̍nde̍ke̍le̍ māā ō cho̍ wa᷅na̍ nī 
le̍, ya̍ bɛ̍ɛ̍ I̍ cho̍ dīmī ki̍i̍la̍a̍ Mɛ̄lɛ̄ka̍a̍ o̍ hɔ̄l māā ō cho̍ wa᷅na̍ nī le̍. 

10“Wānā o̍ wāna̍ di̍mi̍ dīōm wɔ̄ɔ̍ŋ a̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ pɛ̍ ō 
sɔ̄lā ma̍lɔ̄ɔ̍ le̍ yɔ̄ŋ wɔ̄ɔ̍ŋ kōŋ. Kɛ̍, wānā o̍ wāna̍ di̍mi̍ dīōm wɔ̄ɔ̍ŋndo̍ a̍ Nyi̍na̍ 
Mɛ̄lɛ̄ka̍a̍ pɛ̍, ō sɔ̍lā ma̍lɔ̄ɔ̍ le̍. 

11“Tē ā kūɛ̄ a̍ nya̍ o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ pɛ̍ ɔ̄ɔ̄ wānāā bɛ̄ndūāā 
lēlɛ̄ŋnda̍ o̍ hɔ̄l, kɛ̄lɛ̄ŋgāā mā kūɛ̄ a̍ nya̍ le̍ mī wānāa̍ cho̍ lɛ̄ŋnde̍ bōlle̍ wa̍ ā kɔ̄ɔ̄sa̍ 
a̍ nya̍ pɛ̍, lā bu̍u̍la᷄ŋ le̍ nyɛ̄ nya̍ dīmī wo̍ le̍, kɛ̄lɛ̄ŋgāā le̍ mɛ̄ɛ̍ nya̍ kɔ̄ɔ̄sā le̍ mī lā fūla̍ 
lēni᷄ŋ yɛ̍ le̍. 

12Kāni̍ fo̍ndōle̍, bōōndi̍i̍ ke̍ŋ ko̍ni̍ Nyi̍na̍ Mɛ̄lɛ̄ka̍a̍ chō dīōm nya̍ nɔ̄ le̍ dīmīo̍o̍ wo̍ 
dɔ̄wɔ̄ɔ̍ nya̍ o̍ sōndō ni̍.” 

Tālo̍o̍ a̍ wānā su̍lāā pīlɛ ̍o̍ kin̍du̍ kɔl̍ te̍ wo̍ o̍kɔɔ̄ ̄
13Mi̍ wānā pi᷅lɛ̍ lō o̍ fāŋgāa̍ tɛ̄ɛ̄ŋ mbo̍ dīmī āā, “Ti̍chā, di̍mu̍l bɛ̍ nūu̍ mī ŋ̄ pīɔ̍u̍ 
nyɛ̄m ke᷅ŋ fi̍nyā nāa̍ mɛ̄i̍ yo̍ŋ na̍a̍ ndu̍.” 

14Kɛ̍, mi̍ Chi̍i̍sū mu̍lūl ndu̍ āā, “Lāŋu̍nɔ̄ɔ̍, nɛ̄ɛ̍nɛ̍ hɛ̍li̍ yɛ̄ ya̍ le̍ wāa̍ wānā ki̍a̍lāā 
īyāma̍a̍ ɔ̄ɔ̄ le̍ wāa̍ wānā pi̍ɔ̍u̍wāā nyɛ̄m kɛ̍ nya̍ tɛ̄ɛ̄ŋ?” 

15Mi̍ Chi̍i̍sū di̍mūl wāŋnda̍ āā, “Lā mānda̍ŋ, yɔ̍ŋi̍ yēēmɛ̍i̍ le̍ nyɛ̄m fāŋgā fa̍ŋga᷄ŋ ī 
hīo̍u̍ nya̍ o̍ kɔ̄l kɔ̄ɔ̄lī. Kāni̍ fo̍ndōle̍, ō cho̍ nyɛ᷅m fa̍ŋga᷄ŋ te̍ ŋ̍ to̍sā mī wāna̍ chi̍o̍o̍ 
wa̍ yōōmū le̍, ā yɔ᷄ŋ bɛ̍ɛ̍ mī wāŋndo̍ nɔ̄ mu̍ŋ ta̍u̍ bɛ̍ndū.” 

16Mbo̍ lō o̍ ko̍ŋ mbo̍ dīmūl nda̍ tālo̍o̍ āā, “Po̍ su̍lāā pīlɛ̍ wa̍ ni̍, mi̍ tɔ̄lɔ̄ɔ̄la̍ŋ o̍ chīɔ̄ɔ̄ŋ 
ndɔ᷄ŋ ni᷄ŋ la̍ ku̍ām ta̍u̍ ta̍u̍. 

17Mɛ̄ɛ̍ tɔ̄lɔ̄ɔ̄lā ndɔ̄la̍ŋ lā kōm le̍nde̍, mbo̍ lō o̍ ko̍ŋ, mbo̍ nyūnā ndu̍ pi̍la̍ āā, ‘Ō 
yɛ̄ɛ̍nɛ̍ ya̍ I̍ to̍sa̍ yɛ̍? I̍ nɔ̍ fo̍ndāŋ o̍ fo̍ndāŋ ya̍ I̍ du̍a̍ū tɔ̍lɔ̄ɔ̄lā nīla̍ŋ te̍.’ 

18Mbo̍ dīmūl ndu̍ pi̍la̍ āā, ‘Pūūsīa̍a̍ ya̍ I̍ cho̍ ko̍nda̍la̍ pa̍a̍ndūla̍ŋ nda᷅ŋ ni̍, mī ta̍ŋgu̍l 
la̍ŋ lā bɛ̄ndū mī lā hīōū māā pāāndū. Tē I̍ chi̍i̍ tāŋgūl pɛ̍ kpo̍u̍, I̍ dɔ̍ū tɔ̄lɔ̄ɔ̄lā nīla̍ŋ 
a̍ wōlɔ̄ɔ̄lā nīla̍ŋ lēni᷄ŋ.’ 

19O̍ ko̍ŋ kɔ̍ɔ̍lī, mī di̍mūl ya̍ pi̍la̍ āā, ‘Ā nɔ̄ nyɔ̄ɔ̍ŋ ta̍u̍ ta̍u̍. Ō chūā wɔ̍sīlā fāŋgā ā chō 
mu̍ŋ dīo̍o̍. Le̍la̍ŋ, bu̍u̍la᷄ŋ le̍ nyɛ̄ o̍ nyɛ̄ le̍. Di̍o̍ mā ko̍l, mā wa̍ a̍ kɔ̄l kɛ̄ndɛ̄.’ 

20Kɛ̍, mi̍ Mɛ̄lɛ̄ka̍ lō o̍ ko̍ŋ, mbo̍ dīmūl po̍ su̍lāa̍ ho̍ō āā, ‘A̍ chō dīɔ̄m bɛ̄ndū. 
Chūɛ̄llɛ̄ŋ kpe̍e̍kpe̍i̍ ya̍ cho̍ yōōmū nūmndo̍ chīī ni̍. Ndu̍yɛ̍, tē I̍ chi̍i̍ yōōmū 
nūmndo̍ pɛ̄, nɛ̄ɛ̍nɛ̍ cho̍ yɛ̄ nyɛ̄m ŋ̄ chūūŋgi̍a̍a̍ mu̍ŋ ki̍nɛ̍i̍yo̍ŋ lōō?’ ” 

21Mi̍ Chi̍i̍sū di̍mūl nda̍ āā, “Le̍nde̍ ko̍ni̍ wāna̍ la̍ndu̍ŋ kɔ̍l o̍ nyɛ̄m chi̍e̍ēŋndo̍ŋ mu᷅ŋ 
chūūŋgīa̍a̍ su̍e̍e̍ wo̍ chō ni̍. Mɛ̄ɛ̍ o̍ mɛ̄ɛ̍ o̍ nɔ̍ mu̍ŋ Mɛ̄lɛ̄ka̍ ndu̍ si̍nā māā ō tāmbɛ̍i̍ 
pɛ̍sɛ̄kɛ̍ o̍ cho̍ ni̍.” 

Lā la̍ndu᷄ŋ kɔl̍ le̍ nyɛ ̄dīa̍a̍ a̍ nyɛ ̄chūɛɛ̄n̄a᷄ŋndo̍ le̍ 
(Māa̍ti̍u̍ 6:25-34) 

22Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Le̍la̍ŋ, mī di̍mu̍l nya̍, lā bu̍u̍la᷄ŋ le̍ nyɛ̄ nya̍ 
dīā mī lā wa̍ yōōmū wo̍ le̍. Ndu̍yɛ̍, lā bu̍u̍la᷄ŋ le̍ nyɛ̄ nya̍ wōūnūŋ ndo̍ le̍. 

23Kāni̍ fo̍ndōle̍, yōōmū nya̍ nɔ̄ wo̍, ndu̍ hi̍o̍ū a̍ nyɛ̄ dīa̍a̍. Ndu̍yɛ̍, dīāllūŋ nya᷄ŋ mu̍ŋ 
ŋ̍ hi̍o̍ū a̍ nyɛ̄ chūɛ̄ɛ̄na᷄ŋndo̍. 

24Lā yīya̍ŋ ndɔ̍ a̍ yōūwa̍ o̍kɔ̄ɔ̄. Yōūwa̍ to̍sā i̍chi̍ɛ̍ɛ̍ le̍, kɛ̄lɛ̄ŋgāā mā nɔ̄ īchīɛ̄ɛ̄ le̍ 
kōūwɔ̄ɔ̄. Ā nɔ̍ ko̍nda̍la̍ du̍a̍u̍wāā tɔ̄lɔ̄ɔ̄ le̍. Kɛ̍, o̍ ko̍ŋ ni̍ŋ kpo̍u̍, mī Mɛ̄lɛ̄ka̍ ke̍ nda̍ 
nyɛ̄ nda̍ dīā wo̍. Nya̍ hi̍o̍ū a̍ yōūwa̍ po̍lo̍ŋ. 

25Ndu̍yɛ̍, ā yɔ᷄ŋ bɛ̍ɛ̍ mī lā būūla̍ŋ le̍ mu᷅ŋ kpo̍u̍, lā nɔ̄lā pa̍ mī lā chɔ̄ɔ̄lu̍ yōōmūlā 
nyāla̍ŋ bɛ̄ndī le̍ pāa̍le̍ŋ lē pīlɛ̍ bɛ̍ɛ̍? Lā nɔ̍lā le̍. 

26Tē lā būmba̍ ī pɔ̄mbūɛ̄ī wāā le̍nde̍i̍ tōsā pɛ̍, ɔ̍ɔ̄ le̍ sa̍bū nya̍ būūlāŋ ni᷅ŋ le̍ nyɛ̄ o̍ 
nyɛ̄ chēle̍ŋ ndo̍? 

27Lā yīya̍ŋ ndɔ̍ a̍ pɔ̄mbīa̍ŋ mɛ̄ɛ̍ ma̍ na̍ŋ yɛ̍. Mā sa̍a̍ŋgīāā mɛ̄ɛ̍ wāŋndā chīe̍e̍ya̍ 
sāāŋgīāā yɛ̍ le̍. Ndu̍yɛ̍, mā to̍o̍sīāā la̍nyɛ̍ le̍. Kɛ̍, mī di̍mu̍l nya̍, mi̍ chē bɛ̍ɛ̍ mi̍ 
Māsāa̍ Sɔ̍lɔ̍mɔ̄ŋ ndu̍ o̍o̍ su᷅l sūllo̍ pi̍la̍, kɛ̍ ndu̍ o̍o̍ nɔ̍ nyɛ̍ chūɛ̄ɛ̄na᷄ŋ mbō fūūlu̍u̍ 
nāŋɔ̄ɔ̍ mɛ̄ɛ̍ pɔ̄mbīa̍ŋ mā chō nu̍a̍ā yɛ̍ le̍. 

28Lā tōfa̍ mɛ̄ɛ̍ Mɛ̄lɛ̄ka̍ nɛ̄ŋi̍ bīl fo̍ndōo̍ ho̍ō yɛ̍. Mī bīllo̍ ho̍ō wa̍ yōōmū māā hāū. 
Kɛ̍, dīi̍māndɔ̄ɔ̍ ā lōm ndu̍ o̍ yīŋ. O̍ ko̍ŋ ni̍ŋ kpo̍u̍, mī Mɛ̄lɛ̄ka̍ nɛ̄ŋi̍ ndu̍ nu̍a̍ā kpɛ̍. 

Nāa̍ o̍ to̍sa̍ wɔ̄ le̍nde̍, ō nɔ̄lā kpe̍e̍kpe̍i̍ mbō ke̍ nya̍ nyɛ̄ chūɛ̄ɛ̄na᷄ŋndo̍. Lā nɔ̍ la̍a̍la᷄ŋ 
bɔ̍ɔ̍ le̍ ma᷅. 

29“Le̍la̍ŋ, lā wa᷅ a̍ kɔ̄l lānda᷄ŋ kɛ̄lɛ̄ŋgāā mī lā būūla̍ŋ le̍ nyɛ̄ nya̍ dīā wo̍ a̍ nyɛ̄ nya̍ 
kōl lo̍ le̍. 

30Le̍ nyɔ̄ɔ̍ŋ mu᷅ŋ ko̍ni̍ wānāa̍ cho̍ a̍ Chu̍ū le̍ wa̍ ā fāfālā ni̍. Kɛ̍, Mɛ̄lɛ̄ka̍ fi̍nyā nyā 
ndu̍ si̍nā māā lā nɔ̄ le̍ nyɔ̄ɔ̍ŋ mu᷅ŋ sɔ̄lāa̍. 

31Lā lāndu̍ŋ kɔ̍l le̍ nyɛ᷄m cho̍ o̍ māsāle̍ Mɛ̄lɛ̄ka̍le̍ŋ ni᷄ŋ ndo̍ŋ. O̍ ko̍ŋ kɔ̍ɔ̍lī, nyɔ̄ɔ̍ŋ ŋ̄ 
tɔ̄ɔ̍ŋ bɛ̍ɛ̍, Mɛ̄lɛ̄ka̍ nɔ̄lā mbō ke̍ nya̍.” 

Lā wa̍ a̍ su̍lāā a̍ nyɔɔ̄ŋ̍ ɛc̄hɛn̍ɛ ̄
(Māa̍ti̍u̍ 6:19-21) 

32Mi̍ Chi̍i̍sū di̍mī āā, “Lā yɔ᷅ŋ īsīōōŋ te̍, nya̍ ku̍ndā nī pɔ̍mbɔ̄ɔ̍ ho̍ō. Kāni̍ fo̍ndōle̍, 
Mɛ̄lɛ̄ka̍ fi̍nyā nyā ō hīni̍ kɔ̄l le̍ mbō ke̍ nya̍ nyɛ̄m fāŋgā fa̍ŋgā, bōōndi̍i̍ o̍ cho̍ wā 
māsāa̍ wānāā ndūa̍a̍ chōo̍ ve̍. 

33Lā pīsi̍ nyɛ᷅m nya̍ nɔ̄ wo̍ŋ mī lā ke̍ wānāā tāmbɛ̍i̍ya̍ ka̍ni̍ŋ mu̍ŋ. Lā fāfa̍la̍ le̍ nyɛ̄ 
sɔ̄lāa̍ chu̍ū le̍ wo̍ sɔ̄lāa̍. Ko̍ŋ cho̍ ni̍, nyɛ̄m ba̍ā kāla᷄ŋ o̍ fo̍nda᷄ŋ Mɛ̄lɛ̄ka̍a̍. Mu̍ŋ chu̍ū 
le̍. Lo̍ŋ ndu̍ ndu̍, vīīnɔ̄ nɔ̍lā mbō chīīmbu̍u̍ mu̍ŋ te̍. Ndu̍yɛ̍, kāāŋgūāā di᷅ nyɛ᷅m 
nūmndo̍ŋ te̍. 

34Nāa̍ wāŋndo̍ kɛ̄sī nyɛ᷅m ndɔ᷄ŋ ba̍ā kāla᷄ŋ nda̍, lo̍ŋ ko̍ni̍ kɔ̄l ndɔ̄ɔ̍ wā ni̍.” 

Wāa̍ ō bɛɛ̄n̄dīa̍ŋ le̍ hūnɔɔ̄ ̍Māsānɔɔ̄ ̍wo̍ 
35“Lā wa̍ a̍ bɛ̍ɛ̍ndīa̍ŋ le̍ wa̍li̍ cho̍ le̍ tōsāa̍ wo̍. Ko̍ŋ cho̍ ni̍, lā wōūnu̍ŋ nyɛ̍lā wa̍lta̍ŋ, 
ndu̍yɛ̍, mī la̍mbūi̍la̍ nyāla̍ŋ lā wa̍ lā mɛ̄ndūlāā. 

36Lā tōsa̍ māā bu̍ɛ̍īya̍ ā ma̍sā ndāa̍ kūɛ̄ o̍ bɔ̄ŋa᷅ŋndo̍ wa̍. Mɛ̄ɛ̍ ma̍sā ndāa̍ kūɛ̄, ma̍ 
chāl tōfāa̍ o̍ nɛ̄ī le̍ ndu̍ māā tē ō hīŋ dɔ̍ɔ̍ pɛ̍, mbō kūndū dīo̍o̍ ā kūmbu̍l ndu̍ lē pīlɛ̍ 
kpe̍. 

37Tē wānā nda̍ bānāa̍ hīŋ pɛ̍ mbō kōma̍l nda̍ lāhɔ̄l, ō wā su̍ɛ̍i̍ kɔ̄l kɛ̄ndɛ̄ le̍ nda̍. 
Mī di̍mu̍l nya̍, bɛ̄ɛ̄ndīa̍ŋndo̍ ma̍sā ndāa̍ bɛ̄ɛ̄ndīāŋ ni̍, mbō dīmu̍l nda̍ mā cha᷄l. 
Ndu̍yɛ̍ o̍ ko̍ŋ kɔ̍ɔ̍lī, mī ndu̍ pi̍la̍ pi̍ɔ̍u̍ nda̍ nyɛ̄ dīa̍a̍. 

38Ā yɔ᷄ŋ bɛ̍ɛ̍ a̍ dītɛ̍ɛ̄ŋndo̍ kɛ̄lɛ̄ŋgāā a̍ pāa̍le̍ si̍a̍āle̍ŋ o̍ hu̍ŋ ni̍, tē ō kōma̍l nda̍ lāhɔ̄l 
pɛ̍, ō wā su̍ɛ̍i̍ kɔ̄l kɛ̄ndɛ̄ le̍ nda̍.” 

39Mi̍ Chi̍i̍sū hi̍a̍ū lāchī a̍ sūɛ̍i̍ āā, “Kɛ̍, lā kɛ̄si̍ŋ o̍ kɔ̄l māā tē wāna̍ chīɛ̄īyo̍ ndu̍ o̍o̍ 
si̍nā bo̍o̍ndi̍i̍ vīīnɔ̄ɔ̍ wā hu̍nɔ̄ɔ̍ ndu̍ chīīmbūūwo̍ ve̍ pɛ̍, ndu̍ o̍o̍ lɔ᷅l mī vīīnɔ̄ɔ̍ ndu̍ 
o̍o̍ hu̍ŋ pi̍ɔ̄l dīō ndɔ̄ɔ̍ mī ndu̍ o̍o̍ chi̍i̍mbu̍u̍ nyɛ̄m ndɔ᷄ŋ te̍. 

40Le̍nde̍ nya̍ wa̍ a̍ bɛ̍ɛ̍ndīa̍ŋ ni̍. Kāni̍ fo̍ndōle̍, bōōndi̍i̍ nya̍ ve᷅ ni̍ŋ wa᷅na̍ nda̍ vēēlū 
āā, Po̍ Wānā Pɔ̍nɔ̍ɔ̍ wo̍ kɔ̄l te̍ ve̍, bōōndi̍i̍ ke̍ŋ o̍ hu᷅ŋ ni̍ŋ ni̍.” 

Mɛɛ̄ ̍bu̍ɛi̍̄ kɔl̄ kālo̍o̍ nɔ ̄le̍ wāa̍ yɛ ̍
(Māa̍ti̍u̍ 24:45-51) 

41Mi̍ Pītɛ̍ nyu̍nā āā, “Māsānɔ̄ɔ̍, bāā le̍ na̍a̍ ko̍ni̍ ŋ̄ dīmi̍ tālo̍o̍ ho̍ō ni̍, bāā le̍ wānā o̍ 
wānā?” 

42Mi̍ Māsānɔ̄ɔ̍ Chi̍i̍sū dīmī āā, “I̍ chɔ᷅m ndɔ̍ nya̍ mɛ̄ɛ̍ bu̍ɛ̍i̍ cho̍ sa̍kpō, ndu̍yɛ̍ mbo̍ 
wā bu̍ɛ̍ī kɔ̄l kālu̍ wo̍ mɛ̄ɛ̍ o̍ nɔ̍ le̍ wāa̍ yɛ̍. Bu̍ɛ̍ī kɔ̄l kālo̍o̍ ndu̍ cho̍ bu̍ɛ̍ī ma̍sā ndɔ̄ɔ̍ 
hāndū ho̍ō chāāŋāā ndūāā bu̍ɛ̍īya̍ chōo̍ wo̍ ni̍ le̍ mbō wa̍ nda̍ nyɛ̄ dīāā nda̍ nɔ̄ le̍ 
sɔ̄lāa̍ wo̍ kīo̍o̍ o̍ te̍le̍ŋ nda̍ nɔ̄ le̍ nyɛ̄ dīa̍a̍ dīo̍o̍ wo̍.” 

43Mi̍ Chi̍i̍sū hi̍a̍ū lāchī a̍ sūɛ̍i̍ āā, “Tē bu̍ɛ̍īyo̍ ho̍ō ma̍sānɔ̄ ndɔ̄ɔ̍ hīŋ pɛ̍ mbō kōma̍l 
ndu̍ he̍ī tōsāa̍, ō wā su̍ɛ̍i̍ kɔ̄l kɛ̄ndɛ̄ bɛ̄ndū le̍ ndu̍. 

44Mī di̍mu̍l nya̍ tōnya̍a̍, tē ma̍sā ndɔ̄ɔ̍ hīŋ pɛ̍, hāndɔ̄ɔ̍ o̍ ha̍ndū bu̍ɛ̍īyo̍ ho̍ō mbō 
wa̍ nyɛ̄m ndɔ᷄ŋ o̍ nɔ̍ wo̍ŋ kpe̍de̍ la̍chi̍ ni̍. 

45Kɛ̍, tē bu̍ɛ̍ī kōŋ ō wa̍ bu̍ɛ̍ī wɔ̄ɔ̍ŋ pɛ̍, dīmīo̍o̍ ko̍ni̍ o̍ di̍mī ni̍ āā, ‘Ma̍sānɔ̄ nūu̍ cho̍ 
ya̍lā hūnɔ̄ɔ̄ le̍.’ O̍ ko̍ŋ, mbō kāndu̍ chāāŋāā ndūāā bu̍ɛ̍īya̍ lɔ̄ɔ̍, wānā pɔ̍nɔ̍ ni̍, wānā 
la̍nɔ̍ ni̍, ndu̍yɛ̍, mbō kāndu̍ di̍o̍la̍ ndɔ̄ a̍ mūɛ̄īmā ndɔ̄ ko̍lī kōlī mī mā bīī ndu̍. 

46Bu̍ɛ̍ī wāā nu̍a̍ā pāa̍le̍ o̍ ve᷅ ma̍sānɔ̄ ndɔ̄ɔ̍ kɔ̄l le̍ hūnɔ̄ɔ̄ kpo̍so̍ŋ te̍ le̍ŋ, pāa̍le̍ le̍ŋ o̍ 
ko̍māl ndu̍ ni̍. Bōōndi̍i̍ o̍ wa᷅ ni̍ŋ o̍ pu̍ɛ̍ya᷄ŋ pɔ̍lī ve̍, ma̍sānɔ̄ ndɔ̄ɔ̍ chō ndu̍ kōmāl 
ni̍. O̍ ko̍ŋ, mī ma̍sānɔ̄ ndɔ̄ɔ̍ bīī ndu̍, mbō kōŋ ndu̍ kōŋɔ̄ɔ̍ pi̍la̍. O̍ ko̍ŋ kɔ̍ɔ̍lī, mbō 
nyīndū ndu̍ kūmbū wānāa̍ tu̍i̍ī Mɛ̍lɛ̄ka̍ dīōm te̍ wa̍. 

47“Ndu̍yɛ̍, bu̍ɛ̍i̍ si̍nā ho̍ō nyɛ̄ ma̍sānɔ̄ ndɔ̄ɔ̍ yēēma̍ ndu̍ mbō tōsa̍ wo̍ wa̍, tē ō 
bɛ̄ɛ̄ndi̍a̍ŋ mbō tōsa̍ nyɛ̄ o̍ di̍mi̍ wo̍ le̍, lɔ̄ɔ̍ pi̍la̍ ma̍sānɔ̄ ndɔ̄ɔ̍ lūāā ndu̍ ni̍. 

48Kɛ̍, bu̍ɛ̍i̍ si̍nā nyɛ᷅ ma̍sānɔ̄ ndɔ̄ɔ̍ yēēma̍ ndu̍ mbō tōsa̍ le̍ wo̍ ndu̍, ō tōsa̍ bɛ̍ɛ̍ su̍ɛ̍i̍ 
wa̍ā le̍nde̍, ā lo̍ō ndu̍ ō bɔ̄ɔ̍ le̍ ndi̍ le̍. Wāna̍ nda̍ kē ta̍u̍ wo̍, ndu̍ Mɛ̄lɛ̄ka̍ nyūnā le̍ 
yɔ̄ŋgōo̍ ta̍u̍ ni̍. Ndu̍yɛ̍, wāna̍ wāŋnda̍ kē ta̍u̍ wo̍, ndu̍ nda̍ yēēmā mbō yɔ̄ŋgu̍ ta̍u̍ 
ni̍. Ā yēēmā bɛ̍ɛ̍ mbō ke̍ nda̍ mbō hīōū mɛ̄ɛ̍ nda̍ ke̍ ndu̍ yɛ̍.” 

Chii̍s̍ū cho̍ tōsā mī pīɔū̄via̍̄ŋndo̍ de᷄l wāŋnda̍ tɛɛ̄ŋ̄ 
(Māa̍ti̍u̍ 10:34-36) 

49Mi̍ Chi̍i̍sū di̍mī āā, “I̍ hi᷅ŋ māhūnāā le̍ chi̍e̍ēŋndo̍ mālɔ̄ɔ̍ o̍ yīŋ. Yēēmɛ̍i̍ nīi̍ cho̍ ni̍ 
māā yīŋndē kālā le̍ŋ lē bīi̍ ni᷅ŋ bɛ̍ɛ̍ ko̍. 

50Ya̍ bɛ̍ɛ̄ I̍ cho̍ kēēkū o̍ yīŋndē lēŋ ni᷄ŋ. Pūlɔ̄ɔ̍ ho̍ō ya̍ I̍ nɔ̍ le̍ sɔ̄lāa̍ ni̍. Ndu̍yɛ̍, kɔ̄l 
nūu̍ cho̍ o̍ hi̍nīāā le̍ ha̍a̍a̍ mbō lo̍ o̍ ko̍ŋ mī ī chūū.” 

51Mbo̍ nyūnā āā, “Lā yīya̍ŋ māā kɔ̄l nyūlōo̍ ya̍ I̍ hi᷅ŋ lūēī o̍ chi̍e̍ēŋndo̍ ni᷄ŋ ni̍? Kɔ̄l 
nyūlū bɛ̍ɛ̍. Mī di̍mu̍l nya̍, pīɔ̄ūvi̍āŋndo̍ ya̍ I̍ hi᷅ŋ lūēī o̍ chi̍e̍ēŋndo̍ ni᷄ŋ ni̍. 

52Chɔ̍ŋ a̍ bōōnde̍i̍ he̍ī, yu̍ŋgu̍la̍ŋ lā chō pīɔ̄ūvi̍āŋ. Yu̍ŋgu̍ nɔ̍ wāŋnda̍ ā ŋūɛ̍ɛ̍nu̍ wo̍ 
pīɔ̄ūva᷅ŋ ni̍ŋ, mī ā yāa̍ wa̍ chīe̍i̍ ā ŋīɔ̍ɔ̍ŋnda̍ ha̍ā, tē ko̍ŋ te̍, ā ŋīɔ̍ɔ̍ŋnda̍ chīe̍i̍ ā yāa̍ 
wa̍. 

53Fi̍nyāa̍ chō hūnɔ̄ɔ̄ po̍ ndɔ̄ɔ̍ chīe̍i̍, tē ko̍ŋ te̍, mī pōo̍ chīe̍i̍ fi̍nyā ndɔ̍. Kālāa̍ chīēī 
ni̍ŋ chu̍a̍ ndɔ̄ɔ̍, tē ko̍ŋ te̍, mī chūa̍a̍ chīe̍i̍ kālāa̍. Kālāli̍ɔ̍ɔ̍ chīēī ni̍ŋ chu̍a̍ ndɔ̄ 
la̍a̍ndōo̍, tē ko̍ŋ te̍, mī chūa̍a̍ chīe̍i̍ kālālɛ̍i̍ ndɔ̄.” 

Nyɛ ̍cho̍ hūnɔɔ̄ ̄yɔn̄ɔŋ᷄ ndo̍ sīnāa̍ 
(Māa̍ti̍u̍ 16:2-3) 

54Mi̍ Chi̍i̍sū di̍mūl fāŋgāa̍ āā, “Tē pīɔ̍ɔ̍ he᷄l pɛ̍ ba᷅ pāa̍le̍ŋ lē dēl lo̍, lā dīmi̍ āā, ‘Pīɔ̍ɔ̍ 
chō sīā ta̍u̍.’ Ndu̍yɛ̍, mbō yɔ̄nu̍ŋ le̍nde̍. 

55Tē hūēīye̍ wa̍ hēēlōo̍ a̍ hɔ̄ŋndo̍ pɛ̍, lā dīmi̍ āā, ‘Hāŋgu̍llo̍ chō wā ta̍u̍,’ ndu̍yɛ̍, 
mbō yɔ̄nu̍ŋ le̍nde̍. 

56Lā chō wānāā kāŋgālā. Lā nɔ̄lā mī lā tōfa̍ chi̍e̍ēŋndo̍ a̍ ha̍la̍a̍, ndu̍yɛ̍ mī lā chɔ᷄m 
tē pīɔ̍ɔ̍ si̍ā ni̍ŋ ni̍, ɔ̄ɔ̄ tē wālōo̍ wa̍ ni̍ŋ ni̍. Kɛ̍ vɛ᷅ ni᷅ŋ, lā nɔ̍lā mī lā sīna̍ sɔ̄ɔ̍ŋ cho̍ 
yɔ̄nɔ᷄ŋndo̍ te̍le̍ŋndo̍ ho̍ō wo̍ŋ pɛ̄ŋgu̍ le̍?” 

Ke̍le̍ŋa̍ to̍o̍sīāā a̍ wānā nu̍m īsɔɔ̄ ̍
(Māa̍ti̍u̍ 5:25, 26) 

57Mi̍ Chi̍i̍sū hi̍a̍ū lāchī a̍ dīmīo̍o̍ āā, “Nya̍ pi̍la̍ lā kɛ̄ɛ̄si̍a̍a̍ o̍ bɛ̍nda̍ le̍ tōsāa̍ wo̍. 

58Tē wāŋndo̍ wa̍ kɔ̄la̍ŋ se̍ī nūmndo̍ bīyɔ̄ɔ̍ pɛ̍, nyɔ̍ɔ̍lu̍ ndu̍ lɔ̍ɔ̍ nya̍ chō nya̍ ŋi̍ɔ̍ɔ̍ŋ 
ndo̍ mī lā tōōsi̍āŋ tɛ̍ɛ̄ŋ. Te̍ a̍ to̍sa̍ le̍nde̍ le̍, ō chō tōsā mā hu᷄ŋ bi̍ī nu̍m mā kūɛ̄ a̍ 
nūm o̍ māsāa̍ lo̍. O̍ ko̍ŋ, mī māsāa̍ ma᷄l nu̍m wāna̍ du̍a̍ū wa᷅ŋnda̍ chīɛ̄ī ni̍ŋ ndo̍ o̍ 
bā mbō dɔ̄ū nu̍m chīɛ̄ī ni̍ŋ. 

59Ndu̍yɛ̍ mī di̍mu̍l nu̍m, tē ā dɔ̄ū nu̍m chīɛ̄ī ni̍ŋ pɛ̍, lo̍ŋ ŋ̄ lō ni̍, ā so̍lī nu̍m te̍ mɛ̄ɛ̍ 
mā chi̍i̍ nyɛ̄ o̍ nyɛ̄ nda̍ kēlū nu̍m chōo̍ pa̍a̍wā mālāŋ nda̍ sōlī nu̍m.” 

Lu̍kū 13 

Tē lā me᷄l yɔŋ̍ndā wɔɔ̄ŋ̍ndā nya̍ chō tōsāa̍ la̍ŋ te̍, lā chō wu̍ 
1A̍ bōōndi̍i̍ ke̍ŋ kpe̍e̍kpe̍i̍, mi̍ wānāā pūm ā hūŋ nāa̍ Chi̍i̍sū chu̍a̍. Ma̍ hu᷄ŋ chɔ᷅m 
ndu̍ a̍ wānāā pūm a̍ chɛ̍ŋ o̍ lɛ̄ŋndē Kāli̍līle̍ŋ ni᷄ŋ nda̍ o̍kɔ̄ɔ̄. Ma̍ dīmūl ndu̍ māā 
wānāa̍ chɛ̍ŋ ka̍ŋ Kāli̍lī wa̍, ā lo̍ sa̍lāa̍ sōlīo̍o̍ o̍ Mɛ̄lɛ̄ka̍ lo̍ mi̍ Māsāa̍ Pa̍i̍lē to̍sā ma̍ 
dīī nda̍. 

2Mi̍ Chi̍i̍sū lo᷅ lo̍ŋ mbo̍ nyūnā nda̍ āā, “Lā nɔ̄ mānūāā o̍ kɔ̄l māā pūa̍a̍ nda̍ di̍i̍ ka̍ŋ 
nda̍, nda̍ hi̍o̍ū yɔ̄ŋ wɔ̄ɔ̍ŋ a̍ wāŋnda̍ ā pīli̍a̍a̍ kpe̍de̍ o̍ lɛ̄ŋndē Kāli̍līle̍ŋ ni᷄ŋ māā le̍la̍ŋ 
nda̍ sɔ̄la̍ pīɔ̍mndo̍ ni̍? 

3Mī di̍mu̍l nya̍, nda̍ a̍a̍ hi̍u̍ nda̍ yɔ̄ŋ wɔ̄ɔ̍ŋ te̍. Kɛ̍ ndu̍yɛ̍, nya̍ bɛ̍ɛ̍, tē lā me᷄l yɔ᷅ŋndā 
wɔ̄ɔ̍ŋnda̍ŋ te̍, lā chō pīɔ̍mndo̍ sɔ̄lā mɛ̄ɛ̍ nda̍ sɔ̄la̍ pīɔ̍mndo̍ nu̍a̍ā yɛ̍.” 

4Mbo̍ nyūnā vɛ̄lɛ̄ nda̍ āā, “Ŋ̄wāŋ tɔ̍ a̍ wānāā ŋɔ̄ma̍a̍ chīɛ̄ī vīlɛ̄ī bɛ̄ndōo̍ ō de᷄l chōo̍ 
Sa̍i̍lo̍wām chi̍e̍e̍ ma̍ wū wa̍ yɛ̄? Bāā nda̍ nda̍ a̍a̍ hi̍o̍ū yɔ̄ŋ wɔ̄ɔ̍ŋ a̍ wāŋnda̍ ā tūa̍a̍ 
Chūlu̍sɛ̄lɛ̄m kpo̍u̍? 

5Mī di̍mu̍l nya̍, nda̍ a̍a̍ hi̍u̍ nda̍ yɔ̄ŋ wɔ̄ɔ̍ŋ te̍. Ndu̍yɛ̍, nya̍ bɛ̍ɛ̍, tē lā me᷄l yɔ᷅ŋndā 
wɔ̄ɔ̍ŋnda̍ŋ te̍, lā chō pīɔ̍mndo̍ sɔ̄lā mɛ̄ɛ̍ nda̍ sɔ̄la̍ pīɔ̍mndo̍ nu̍a̍ā yɛ̍.” 

Tālo̍o̍ a̍ yɔm̄ tūālāa̍ kɛɛ̍ ̍le̍ kōmɔɔ̄ ̍wo̍ 

6O̍ ko̍ŋ, mi̍ Chi̍i̍sū di̍mī tālo̍o̍ āā, “Po̍ pi᷅lɛ̍ wa̍ ni̍, mbo̍ tūāl yɔ̄mndo̍ o̍ kpe̍le̍ ndɔ̄ɔ̍ 
ni᷄ŋ. Ā vēēlū yɔ̄m kōŋ āā, fi̍kīi̍yo̍. Pāa̍le̍ pi᷅lɛ̍, mbo̍ hu᷄ŋ mɛ̍ɛ̍ndīa̍ŋ o̍ yɔ̄mndo̍ ho̍ō 
chōo̍ le̍ kōmɔ̄ɔ̄ ndɔ̄ɔ̍. Kɛ̍, ō sēēlu̍ŋ nyɛ᷅ o̍ nyɛ̄ le̍. 

7O̍ ko̍ŋ, mbo̍ dīmūl wāna̍ wa̍ kpe̍lo̍o̍ māndāa̍ wo̍ āā, ‘Wɔ̄sīla̍ŋ lā yāa̍ ni᷅ŋ kpu̍lu̍ku̍u̍ 
I̍ cho̍ hūnɔ̄ɔ̄ tōfāa̍ o̍ yɔ̄mndo̍ ho̍ō chōo̍ le̍ ko̍mɔ̄ɔ̄ ndɔ̄ɔ̍. Kɛ̍, nyɛ̄ o̍ nyɛ̄ bɛ̍ɛ̍ I̍ se̍e̍lūŋ 
te̍. Le̍la̍ŋ, ki̍o̍ŋ ndu̍. Ɔ̍ɔ̄ le̍ sa̍bū o̍ ha̍ū lɛ᷅ŋnde̍ŋ fo̍ndō fu̍u̍ wo̍?’ 

8Mi̍ wāna̍ wa̍ kpe̍lo̍o̍ māndāa̍ wo̍ dīmī āā, ‘Ma̍l lɔ̍ ndu̍ le̍ wɔ̄sīo̍o̍ ho̍ō, fāllo̍. I̍ cho̍ 
lɛ̄ŋnde̍ŋ bɛ̄ɛ̄ndīāā lēbɛ̄ŋgu̍ nyɛ̍ kɛ̄ndɛ̍ī mī dɔ̍ū pūūlu̍ sa᷄llo̍. 

9Kɛ̄lɛ̄ŋgāā dɔ̍ɔ̍ mbō kōm nyɛ̄lāsīāŋ. Tē ō kōm yɛ̄ pɛ̍, dɛ̍nɛ̍ kɛ̍ndɛ̄. Tē ō ku᷄m yɛ̍ le̍, 
a̍ di̍mi̍ I̍ ke᷅ŋ.’ ” 

Chii̍s̍ū siŋ̍gi ̍chūā pīlɛ ̍o̍ pāa̍le̍ pɛŋ̍gīāā lē Chu̍ūwa̍ chōo̍ 
10O̍ pāa̍le̍ pi᷅lɛ̍ pɛ̄ŋgīāā lē Chu̍ūwa̍ chōo̍, Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̄ī 
Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ. 

11Chūā pīlɛ̍ wa̍ lo̍ŋ, le̍ wɔ̄sīla̍ŋ tɔ̍ a̍ lā ŋɔ̄ma̍a̍ ō wa̍ a̍ nāa̍. Ō wa̍ ō tūnda᷄ŋ. Ndu̍ o̍o̍ 
nɔ̍lā si̍si̍la̍ŋ sa̍kpō le̍. Nyi̍nā wɔ̄ɔ̍ŋ wa̍ ndu̍ kɔ̄ɔ̄lī wo̍, ndu̍ ndu̍ o̍o̍ ke̍ ndu̍ nāā kōŋ 
ni̍. 

12Mɛ̄ɛ̍ Chi̍i̍sū che᷅ ndu̍, mbo̍ dīmūl ndu̍ āā, “Chūa̍a̍, ā sēŋgū a̍ nāa̍ cho̍ nu̍m ndo̍.” 

13Mbo̍ hāndū ndu̍ bāa̍ chōo̍. O̍ lē pīlɛ̍ ni᷄ŋ kpe̍, mi̍ kɔ̄ɔ̍ wa̍ ndu̍ ō tūnda᷄ŋ ndo̍ sāndū 
nyɛ̄ kɛ̄ndɛ̄ sa̍kpō. Ndu̍yɛ̍, mbo̍ sāŋgālā Mɛ̄lɛ̄ka̍ le̍ sīōŋgɔ̄ɔ̄ o̍ se̍ŋgū wo̍. 

14Kɛ̍, mi̍ wāna̍ wa̍ chīɛ̄īyo̍ ho̍ō bōlle̍ŋ ndo̍ dūāūnu᷄ŋ tu̍mbe̍ le̍ mɛ̄ɛ̍ Chi̍i̍sū si̍ŋgi̍ 
chūa̍a̍ ho̍ō o̍ pāa̍le̍ pɛ̍ŋgīāālē Chu̍ūwa̍ chōo̍ yɛ̍. Mbo̍ dīmūl wāŋnda̍ āā, “Pālɛ̍i̍ ī 
ŋɔ᷄mpu᷅m i̍ cho̍ le̍ mī lā tōsa̍ wa̍llo̍ ni̍. O̍ pālɛ̍i̍ ke̍ŋ chōo̍ nya̍ nɔ̄ ni̍ mī lā hīŋ le̍ nya̍ 
sīŋgīo̍o̍, ō cho̍ o̍ pāa̍le̍ nāāle̍ pɛ̍ŋgīāāle̍ŋ chōo̍ le̍.” 

15Mi̍ Māsānɔ̄ɔ̍ Chi̍i̍sū mu̍lūl ndu̍ āā, “Lā chō wānāā kāŋgālāā bɛ̄ndū. Lā tīmbī 
na̍ūwāā nyāa̍ a̍ sōfɛ̍li̍a̍a̍ nyāa̍ o̍ hēe̍la̍ŋ mī lā kūɛ̄ a̍ nda̍ mā kɔ̍ ko᷅l o̍ pāa̍le̍ 
pɛ̍ŋgīāālē Chu̍ūwa̍ chōo̍. 

16Chu̍a̍ ve̍lu᷄ŋ ho̍ō o̍ pūlāle̍ E̍bīlāha᷅mnde̍ŋ chōo̍ wo̍, ō chō ni᷅ŋ o̍ yūe̍i̍ Sēta̍nā māsa̍ 
nyi̍nāā wɔ̄ɔ̍ŋnda̍ o̍ bā le̍ wɔ̄sīla̍ŋ tɔ̍ a̍ lā ŋɔ̄ma̍a̍. Bāā ndu̍ ya̍ I̍ kɛ̍ɛ̄ ti̍mbī o̍ pāa̍le̍ 
nāāle̍ pɛ̍ŋgīāāle̍ŋ chōo̍ ni̍?” 

17Mɛ̍ɛ̄ o̍ di̍mi̍ dīōmnda̍ŋ nda᷅ŋ, mi̍ si̍ɔ̍mbu̍la̍ŋ lā bīī ya̍a̍mɔ̍ɔ̍wa̍a̍ ndūa̍a̍ kpo̍u̍. Kɛ̍ 
ndu̍yɛ̍, mi̍ wānāā fāŋgā fa̍ŋgā nda̍ wā kɔ̄l kɛ̄ndɔ̄ɔ̍ le̍ wa̍lta̍ kɔ̄ndɔ̄fi̍ltā o̍ to̍sa̍ la̍ŋ. 

Nyɛ ̄māsāle̍ Mɛl̄ɛk̄a̍le̍ŋ lē vēla᷅ŋ ndo̍ 
(Māa̍ti̍u̍ 13:31-32; Ma̍kī 4:30-32) 

18O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “A̍ yɛ̄ɛ̍nɛ̍ māsāle̍ Mɛ̄lɛ̄ka̍le̍ŋ lē vēla᷅ŋ yɛ̍? Ndu̍yɛ̍, 
a̍ yɛ̄ɛ̍nɛ̍ ya̍ I̍ tu̍ū yɛ̍ le̍ŋ?” 

19Mbo̍ dīmī āā, “Māsāle̍ Mɛ̄lɛ̄ka̍le̍ŋ lē chō māchūāā māā nyɛ̍ yɔ̍nu̍ŋ o̍ tālo̍o̍ ho̍ō 
ni᷄ŋ ndo̍. Tē wāŋndo̍ chu̍a̍ pɛ̍ ku̍lu̍ tɔ̄lɔ̄ɔ̄ pūm mā vēēlū ndu̍ āā, mɔ̍si̍tāā, ō tɔ̄l ndu̍ 



2180 

 

 
Kisi Bible Quick 

© 2013 Bible Society in Liberia. 
 

 
 

 

o̍ kpe̍le̍ ndɔ̄ɔ̍ ni᷄ŋ. O̍ ko̍ŋ kɔ̍ɔ̍lī, ō hīndū ō sīmnu᷄ŋ yɔ᷅m. Ndu̍yɛ̍, yōūwa̍ tāŋgu̍l 
wāa̍ŋnde̍ o̍ lɛ̄ūwūŋ ndɔ᷄ŋ.” 

Chii̍s̍ū tu̍u̍ māsāle̍ Mɛl̄ɛk̄a̍le̍ŋ a̍ yii̍s̍īi ̍lu̍a̍māā bēe̍dīiy̍o̍ 
(Māa̍ti̍u̍ 13:33) 

20Mi̍ Chi̍i̍sū di̍mī vɛ̄lɛ̄ āā, “A̍ yɛ̄ɛ̍nɛ̍ ya̍ I̍ tu̍u̍ yɛ̍ māsāle̍ Mɛ̄lɛ̄ka̍le̍ŋ? 

21Māsāle̍ Mɛ̄lɛ̄ka̍le̍ŋ lē chō māchūāā māā nyɛ̍ yɔ̍nu̍ŋ o̍ tālo̍o̍ ho̍ō ni᷄ŋ ndo̍. Tē 
wāŋndo̍ chu̍a̍ pɛ̍ ko᷅lo̍ nda̍ lūām bēe̍dīi̍yo̍ wo̍ mbō dɔ̄ū yi̍i̍sīi̍yo̍ lēni᷄ŋ nyɛ̍ pɔ̍mbɔ̄ 
mbō bīŋu̍la᷅ŋ a̍ mɛ̄ŋnda̍ŋ pɛ̍, kōlō ko̍ŋ ō wa̍ bɛ̍ɛ̍ ta̍u̍. Tē ō cha᷄l dɔ̍ɔ̍ pɛ̍ kpɛ̍ɛ̍, nyɛ̄ 
pɔ̄mbɔ̄ kōŋ ō tīu̍ lēni᷄ŋ si̍lɔ̍. O̍ ko̍ŋ, kōlo̍ bēe̍dīi̍ li̍ndāā ko̍ŋ kpe̍de̍ o̍ hi̍ndū pɔ̍fūū.” 

Dīō sɔɔ̍k̍ɛn̍yɛɛ̍ ̍wo̍ 
(Māa̍ti̍u̍ 7:13-14, 21-23) 

22Mi̍ Chi̍i̍sū hi̍a̍ū lāchī a̍ kɔ̄la̍ŋ bā Chūlu̍sɛ̄lɛ̄m ndo̍. O̍ kɔ̄lā ndɔ̄la̍ŋ ni᷄ŋ mbo̍ kūā a̍ 
wāŋnda̍ pɛ̄ɛ̄kōo̍ a̍ Mɛ̄lɛ̄ka̍ o̍kɔ̄ɔ̄ o̍ chi̍e̍e̍ŋ bɛ̍ndo᷄ŋ ni᷄ŋ a̍ sɔ̄ndɔ̄kɔ̍lta̍ŋ. 

23Mi̍ wānā pi᷅lɛ̍ nyūnā ndu̍ āā, “Fāllo̍, bāā wāŋnda̍ nyɛ̄ pɔ̄mbɔ̄ ko̍ni̍ a̍ pi̍āŋ ni̍ŋ ni̍?” 
Mbo̍ dīmūl wāŋnda̍ āā, 

24“Lā fāfa̍la̍ kpe̍e̍kpe̍i̍ le̍ lūɛ̄īyɔ̄ɔ̍ o̍ māsāle̍ Mɛ̄lɛ̄ka̍le̍ŋ ni᷄ŋ o̍ dīō sɔ̍ɔ̍kɛ̍nyɛ̍ɛ̍ wo̍. 
Kāni̍, mī di̍mu̍l nya̍, wānāā fāŋgā ā kīndī ni̍ŋ le̍ lūɛ̄īyɔ̄ɔ̍, kɛ̍ mā būmba̍. 

25Tē wāna̍ chīɛ̄īyo̍ chɛ᷄ŋ ni᷅ŋ pɛ̍ mbō kīnda̍ dīo̍o̍, lā chō īsīsi̍ o̍ dīō mī lā wa̍ dīo̍o̍ 
lɔ̄ɔ̍ mī lā dīmī āā, ‘Fāllo̍, ku̍mbu̍l na̍a̍ dīo̍o̍.’ Kɛ̍, mbō mūli̍ āā, ‘I̍ si̍nā nya̍ le̍.’ 

26O̍ ko̍ŋ, mī lā dīmi̍ āā, ‘Na̍a̍ nya̍ā ŋ̄ dē ni᷅ŋ nyɛ̄ dīa̍a̍ mi̍ ŋ̄ kōl lātūlu̍. Ndu̍yɛ̍, a̍ 
pɛ̍ɛ̍ku̍ ni᷅ŋ wāŋnda̍ o̍ bɛ̍ɛ̄la̍ nāāla̍ŋ a̍ o̍ chi̍e̍e̍ŋ na᷄ŋ ni᷄ŋ.’ 

27O̍ ko̍ŋ, mī wāna̍ chīɛ̄īyo̍ mūli̍ āā, ‘I̍ si̍nā nya̍ le̍. Nya̍ wānāā yɔ̄ŋ wɔ̄ɔ̍ŋnda̍ kpe̍de̍ 
lā fāŋa̍ŋ ya̍ kɔ̄ɔ̄lī.’ 

28Lā chā ni̍ŋ E̍bīlāha᷅m, a̍ Āa̍se̍, a̍ Che̍kɔ̍pū, a̍ wānāa̍ su̍a̍ā le̍ Mɛ̄lɛ̄ka̍ o̍ māsāle̍ 
Mɛ̄lɛ̄ka̍le̍ŋ ni᷄ŋ nda̍, kɛ̍ nya̍ nya̍, mā kūūna̍ nya̍. Lā kōŋūl ni̍ŋ mī lā sɔ̄m chīŋndo̍ŋ 
a̍ nyɛ̄ nɛ̄īyāa̍. 

29Ndu̍yɛ̍, wāŋnda̍ chāŋ ni̍ŋ ba᷅ lūāŋ, ndo̍ a̍ bā tōū wo̍, a̍ bā o̍ bā fe̍e̍ o̍ chi̍e̍ēŋndo̍ 
chōo̍, mā cha᷄l o̍ fo̍ndāŋndā ndāla̍ŋ o̍ māsāle̍ Mɛ̄lɛ̄ka̍le̍ŋ ni᷄ŋ nyɛ̍ dīāā kɔ̄l kɛ̄ndɔ̄ɔ̍ 
dīo̍o̍. 

30O̍ ko̍ŋ, wānāa̍ cho̍ wānāā pɔ̄mbūa̍a̍ pɛ̄ŋgo̍o̍ ho̍ō wa̍, ā sīmnūŋ ni̍ŋ wa̍nāā 
bɛ̄ndū, mī wānāa̍ cho̍ wānāā bɛ̄ndūa̍a̍ pɛ̄ŋgo̍o̍ ho̍ō wa̍, ā sīmnu᷄ŋ wa̍nāā pɔ̄mbɔ̄.” 

Mɔn̍ɛi̍ ̍bīī Chii̍s̍ū le̍ Chūlu̍sɛl̄ɛm̄ 
(Māa̍ti̍u̍ 23:37-39) 

31A̍ bōōndi̍i̍ ke̍ŋ, mi̍ wānāā pūm o̍ ku̍ndā Fālīsi̍īya̍ chōo̍ a̍ hu̍ŋ di̍mūl Chi̍i̍sū āā, 
“Māsāa̍ Hɛ̍lɔ̄ɔ̄ kɛ̍ɛ̍si̍a̍a̍ le̍ nu̍m dīyɔ̄ɔ̍. Le̍la̍ŋ, fa̍ŋa̍ŋ na̍nu᷄ŋ mā kūɛ̄nu᷄ŋ.” 

32Mi̍ Chi̍i̍sū lo᷅ o̍ ko̍ŋ mbo̍ di̍mūl nda̍ āā, “Lā kɔ̍ di̍mūl Hɛ̍lɔ̍ɔ̍ lēyālā kōŋ āā, ‘I̍ cho̍ 
nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī, ndu̍yɛ̍ mī si̍ŋgī wānāā lānāāwa̍ o̍ pālɛ̍i̍ 
bi̍ŋgī bɛ̄ŋgu̍. Tē pālɛ̍i̍ ke̍ŋ ī hīōū pɛ̍, I̍ si̍o̍u̍ wa̍li̍ nūu̍.’ 

33Kɛ̍, ō wa̍ bɛ̍ɛ̍ le̍nde̍ ni̍, I̍ nɔ̍ le̍ hīōūwɔ̄ɔ̍ lāchī a̍ kɔ̄lā nīla̍ŋ o̍ pālɛ̍i̍ bi̍ŋgī bɛ̄ŋgu̍. 
Kāni̍ fo̍ndōle̍, le̍ lɔ̍ɔ̍ o̍ lɔ̍ɔ̍ mɛ̄ɛ̍ Chūlu̍sɛ̄lɛ̄m mī wānāa̍ su̍a̍ā le̍ Mɛ̄lɛ̄ka̍ wa̍ ā sɔ̄la̍ 
pīɔ̍mndo̍.” 

34Mi̍ Chi̍i̍sū di̍mī āā, “A̍ a̍a̍ nya̍ wāŋnda̍ Chūlu̍sɛ̄lɛ̄m, te̍le̍ŋ o̍ te̍le̍ŋ tē Mɛ̄lɛ̄ka̍ vēm 
wānāa̍ su̍a̍ā le̍ ndu̍ wa̍ nāa̍ nya̍ chūā pɛ̍, lā dīu̍ nda̍. Ndu̍yɛ̍, mī lā vīi̍ wānāā o̍ vi̍ām 
nāa̍ nya̍ chūā a̍ yōōŋgū ndɔ̄ɔ̍ wa̍ a̍ pōūta̍ŋ mī lā dīu̍ nda̍. Yēēmɛ̍i̍ wa̍ ya̍ te̍le̍ŋnda̍ 
ka̍ ka̍ le̍ mī ya̍ i̍i̍ chu̍u̍ŋgi̍a̍a̍ nya̍ kpo̍u̍ ya̍ o̍ ībūŋ mɛ̄ɛ̍ sɔ̄ɔ̍ ko̍msa̍a̍ chūūŋgīāā 
chu̍a̍u̍wāā ndūa̍a̍ o̍ kūmba᷅ŋndā ndɔ̄la̍ŋ bɛ̄ŋgu̍ yɛ̍. Kɛ̍, lā chɛ᷄l te̍. 

35Le̍la̍ŋ, lā kɛ̄si̍ŋ o̍ kɔ̄l māā Mɛ̄lɛ̄ka̍ chō chi̍e̍e̍ nyāa̍ bāla̍ŋ fāŋa̍ chōo̍. Ndu̍yɛ̍, mī 
di̍mu̍l nya̍, chɔ̍ŋ a̍ bōōnde̍i̍ he̍ī lā chi᷅ lɛ̍ ni̍ŋ ya̍ le̍, ha̍a̍a̍ mɛ̄ɛ̍ mbō lo̍ o̍ ko̍ŋ mī te̍le̍ŋ 
fu̍u̍lu̍u̍. Te̍le̍ŋ ko̍ŋ nya̍ dīmī ni̍ŋ ni̍ āā, ‘Nu᷄m hi᷅ŋ sɔ̍ŋgɔ̍ Māsānɔ̄ɔ̍ Mɛ̄lɛ̄ka̍a̍ wo̍, 
Mɛ̄lɛ̄ka̍ dɔ̄ū nu̍m sa̍lā bɔ̄ɔ̍.’ ” 

Lu̍kū 14 

Chii̍s̍ū siŋ̍gi ̍wāna̍ nāā hīīndāa̍ 
1O̍ pāa̍le̍ pi᷅lɛ̍ pɛ̍ŋgīāālē Chu̍ūwa̍ chōo̍, mi̍ Chi̍i̍sū ku̍ā nyɛ̄ dīa̍a̍ dīo̍o̍ o̍ chīɛ̄ī wānā 
bɛ̍ndū pīlɛ̍. Fālīsi̍īnɔ̄ɔ̍ wānā bɛ̍ndōo̍ ho̍ō ō wa̍ ni̍. Ndu̍yɛ̍, mi̍ wāŋnda̍ chāl Chi̍i̍sū 
mɛ̄ŋgɛ̄lāa̍ kpe̍e̍kpe̍i̍. 

2Mi̍ po̍ pi᷅lɛ̍ hūŋ nāa̍ ndu̍ chu̍a̍. Ndu̍yɛ̍, ndu̍ o̍o̍ nɔ̍ nāā hīīndāa̍. 

3Mi̍ Chi̍i̍sū nyu̍nā ku̍ndā Fālīsi̍īya̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ 
āā, “Vɛ̄ɛ̍nɛ̍ sāwa̍ pāa̍le̍ nāāle̍ pɛ̍ŋgīāāle̍ŋ ō dīmi̍ yɛ̄? Bāā wānā si̍ŋgī wa᷅na̍ nāa̍ 
lēchōo̍, bāā wānā si̍ŋgī le̍?” 

4Kɛ̍, ā sūu̍ nyɛ᷅ o̍ nyɛ̄ le̍. O̍ ko̍ŋ, mbo̍ chūā pōo̍ mbo̍ sīŋgī ndu̍. Mbo̍ dīmūl ndu̍ māā 
ō kɔ̄nu̍ŋ. 

5O̍ ko̍ŋ kɔ̍ɔ̍lī, mi̍ Chi̍i̍sū nyu̍nā nda̍ āā, “Ɔ̍ɔ̄ wāna̍ cho̍ nya̍ tɛ̄ɛ̄ŋ na̍nu᷄ŋ, tē ō wa̍ pɛ̄ 
mī po̍ ndɔ̄ɔ̍ de᷄l o̍ so̍o̍ŋ māmɛ̄ŋndo̍ ni᷄ŋ, kɛ̄lɛ̄ŋgāā nāū ndɔ̄ɔ̍, kɛ̍ ndu̍yɛ̍, o̍ pāa̍le̍ 
nāāle̍ pɛ̍ŋgīāāle̍ŋ chōo̍, wānā ko̍ŋ ō ku̍ē chɔ̍ chɔ̍ mbō sōli̍ ndu̍ le̍ wo̍?” 

6Kɛ̍, wāŋnda̍ ha̍ā ā nɔ̄la̍ mā sōō nyɛ̄ o̍ nyɛ̄ le̍. 

Pɛɛ̄k̄ōo̍ a̍ tūsiŋ᷄ndo̍ o̍kɔɔ̄ ̄
7Mɛ̄ɛ̍ Chi̍i̍sū che᷅ wānāā nda̍ vēēlu̍ le̍ nyɛ̄ dīa̍a̍ dīo̍o̍ wa̍ ā chō lāūwo̍ le̍ kɔ̄la̍ŋ cha᷄lle̍ 
o̍ fo̍ndāŋndā nda̍ bɛ̄ɛ̄ndi̍a̍a̍ le̍ wānāā bɛ̄ndūa̍a̍ la̍ŋ, mbo̍ dīmūl nda̍ tālo̍o̍ ho̍ō āā, 

8“Tē wāŋndo̍ vēēlu̍ nu̍m le̍ nyɛ̄ dīa̍a̍ o̍ bɔ̄ŋa᷅ŋ nɔ̄ kɛ̍sīa̍a̍ pɛ̍, cha᷅l o̍ fo̍ndāŋ nda̍ 
tōōsi̍a̍a̍ le̍ wānāā bɛ̄ndūa̍a̍ wo̍ le̍. Tē a̍ cha̍l lo̍ŋ pɛ̍, kɛ̄lɛ̄ŋgāā dɔ̍ɔ̍ ā vēēlu̍ vɛ̄lɛ̄ wānā 
che᷅le̍ŋ o̍ hi̍o̍ū nu̍m ndo̍. 

9Tē ī yɔ̄nu̍ŋ yɛ̍ le̍nde̍ pɛ̍, wāna̍ ve̍e̍lu̍ nya̍ vēllāa̍ vēllē wo̍ chō hūnɔ̄ɔ̄ nu̍m dīmūl 
āā, ‘Me̍l fa᷅llo̍ ho̍ō kpe̍ŋgbe̍i̍ ŋ̄ cha᷄l ko̍ŋ cho̍o̍ wo̍.’ Le̍ chɔ̄nɔ᷄ŋ ko̍ŋ ni᷅ŋ ma̍ mi̍i̍ŋgu̍ o̍ 
kpe̍ŋgbe̍i̍ mɛ̍ɛ̍lāa̍, si̍ɔ̍mbu̍la̍ŋ lā wā nu̍m. 

10Le̍la̍ŋ, Tē ā vēēlu̍ nu̍m o̍ bɔ̄ŋa᷅ŋndā wāā le̍nde̍ pɛ̍, cha̍l o̍ kpe̍ŋgbe̍i̍ mɛ̍ɛ̍lāa̍ kpɔ̍ŋ. 
Ō bɛ̄nda̍ mī wāna̍ ve̍e̍lu̍ nu̍m ndo̍ ndu̍ di̍mu̍l nu̍m āā, ‘Chāa̍ŋ nūu̍, he̍l la̍chi̍ na̍nū.’ 
O̍ ko̍ŋ, ā nɔ̄lā mā sɔ̍la̍ bɛ̄ɛ̄le̍ŋ wānāā nya̍ chō nyɛ̄ dīa̍a̍ dīo̍o̍ wa̍ kpo̍u̍ o̍ hɔ̄l. Le̍la̍ŋ, 
wānā o̍ wānā he̍e̍lū nūm pi̍la̍ le̍. 

11Kāni̍ fo̍ndōle̍, wānā o̍ wāna̍ he̍e̍lu̍ ndu̍ pi̍la̍ pɛ̍, Mɛ̄lɛ̄ka̍ tūsi̍ ndu̍ tōōlō. Ndu̍yɛ̍, 
wāna̍ tu̍si̍ ndu̍ pi̍la̍ to̍o̍lōō pɛ̍, Mɛ̄lɛ̄ka̍ hēēlu̍ ndu̍.” 

12Mi̍ Chi̍i̍sū lo᷅ o̍ ko̍ŋ mbo̍ di̍mūl wāna̍ ve̍e̍lu̍ ndu̍ le̍ nyɛ̄ dīa̍a̍ wo̍ āā, “Tē a̍ to̍o̍si̍a̍a̍ 
nyɛ̄ dīāā kɔ̄l kɛ̄ndɔ̄ɔ̍ pɛ̍, ō cho̍ ko̍ ndi̍a̍a̍mɔ̍ɔ̍wa̍a̍ nu̍mnda̍, kɛ̄lɛ̄ŋgāā pɔ̄mbūāā 
nūmnda̍, a̍ bɛ̄ndāā nūmnda̍, kɛ̄lɛ̄ŋgāā wānāā nūmnda̍, kɛ̄lɛ̄ŋgāā wānāā sūlāā 
nya̍ chīɛ̄ɛ̄li̍āŋ nda̍ le̍ ŋ̄ vēēlū le̍. Tē a̍ ve̍e̍lu̍ ka̍ŋ pɛ̍, nda̍ bɛ̍ɛ̍ ā chō nu̍m vēēlū o̍ nyɛ̄ 
dīāā wāā le̍nde̍. Tē nda̍ bɛ̍ɛ̍ a̍ ve̍e̍lu̍ yɛ̄ nu̍m le̍nde̍ pɛ̍, mɛ̄ɛ̍ a̍ chi̍i̍ pāāwā nūmndo̍ 
sɔ̄lā. 

13Le̍la̍ŋ, tē a̍ to̍o̍si̍a̍a̍ nyɛ̄ dīāā wāā le̍nde̍ pɛ̍, ve̍e̍lu̍ wa̍nāa̍ cho̍ ā tāmbɛ̍i̍ ya̍, a̍ 
nāmtāa̍, a̍ wānāā bɛ̄vɛ̍i̍ya̍, a̍ wānāā sūmɛ̍i̍ya̍. 

14Tē a̍ to̍sa̍ le̍nde̍ pɛ̍, Mɛ̄lɛ̄ka̍ tōsā mā wa̍ a̍ kɔ̄l kɛ̄ndɛ̄, kāni̍ fo̍ndōle̍, nda̍ nda̍ nɔ̍lā 
mā mīŋgu̍l nu̍m te̍. O̍ ko̍ŋ kɔ̍ɔ̍lī, bōōndi̍i̍ wānāā sa̍kpūa̍a̍ ā chō mīīŋgū yōōmū ve̍, 
Mɛ̄lɛ̄ka̍ chō nu̍m pāāwā.” 

Tālo̍o̍ a̍ wānāa̍ kɛɛ̍ ̍le̍ hūnɔɔ̄ ̍le̍ nyɛ ̄dīa̍a̍ wa̍ o̍kɔɔ̄ ̄
(Māa̍ti̍u̍ 22:1-10) 

15Wānāa̍ wa̍ nyɛ̄ dīa̍a̍ ho̍ō dīo̍o̍ wa̍, wānā pi᷅lɛ̍ wa̍ nda̍ tɛ̍ɛ̄ŋ mɛ̄ɛ̍ o̍ tu̍e̍ī nyɛ̄ Chi̍i̍sū 
di̍mi̍ wo̍, mbo̍ dīmūl Chi̍i̍sū āā, “Wānāa̍ cha᷅l ni̍ŋ nyɛ̍ dīa̍a̍ dīo̍o̍ o̍ māsāle̍ 
Mɛ̄lɛ̄ka̍le̍ŋ ni᷄ŋ nda̍ kɔ̄l kɛ̄ndɔ̄ɔ̍ chō le̍ nda̍.” 

16Mi̍ Chi̍i̍sū lo᷅ lo̍ŋ mbo̍ di̍mūl ndu̍ tālo̍o̍ āā, “Pōo̍ chɛ̍ŋ si̍ndɛ̄ ni̍, mbo̍ kɛ̄ɛ̄sīāā le̍ 
nyɛ̄ dīāā bɛ̄ndōo̍ tōōsīa̍a̍ le̍ mī ndu̍ o̍o̍ ve̍e̍lū wāŋnda̍. Mbo̍ dīmūl wāŋnda̍ ta̍u̍ ta̍u̍ 
le̍ hūnɔ̄ɔ̍ le̍ nyɛ̄ dīa̍a̍ ho̍ō. 

17Mɛ̄ɛ̍ nyɛ̄ dīa̍a̍ chūū tōōsīāā, mbo̍ vīām bu̍ɛ̍ī ndɔ̄ɔ̍ le̍ mbō kɔ̍ di̍mūl ni̍ko̍ wānāā 
o̍ ve̍e̍lu̍ wa̍ āā, ‘Lā hu᷄ŋ ni̍ko̍, I̍ chi̍i̍ nyɛ̄ o̍ nyɛ̄ tōōsīāā.’ 

18Kɛ̍, mɛ̄ɛ̍ bu̍ɛ̍īyo̍ ho̍ō kɔ̍ di̍mūl nda̍, ma̍ sa̍āŋ ka᷅fɛ̍īla̍ŋ yɔ̄ŋgōo̍ mɛ̄ɛ̍ nda̍ chō fa̍ū. 
Mi̍ wāna̍ tāso̍o̍ dīmī āā, ‘I̍ la̍ŋga̍ pi̍o̍ndū chīɛ̍i̍. I̍ nɔ̍ le̍ kɔ̄la̍ŋ mi̍ kɔ̍ to̍fā ndi̍. Yāndi̍i̍, 
ka̍fɛ̍ī ya̍.’ 

19Mi̍ wāŋndo̍ ō pīlɔ̍ɔ̍ ndu̍ di̍mī āā, ‘I̍ la̍ŋga̍ pi̍o̍ndū nāūwa̍, nāūwāa̍ wa̍ā ha̍ā wa̍. 
Ā chō tɔ̍. I̍ nɔ̍ mī kɔ̍ to̍fā nda̍ mɛ̄ɛ̍ kpɛ̍ nda̍ wāā yɛ̍. Le̍la̍ŋ, yāndi̍i̍ ka̍fɛ̍ī ya̍.’ 

20Mi̍ ō pīlɔ̍ɔ̄ ndu̍ di̍mī āā, ‘I̍ la̍ŋga̍ chu̍ā la̍nɔ̍ɔ̍. Le̍la̍ŋ, I̍ cho̍ hu̍nɔ̄ɔ̄ le̍ pa̍’. 

21“Mi̍ po̍ bu̍ɛ̍īyo̍ mīīŋgū mbo̍ kɔ̍ do̍u̍nu᷄ŋ ma̍sānɔ̄ ndɔ̄ɔ̍ ko̍na̍. Mɛ̄ɛ̍ o̍ do̍u̍nu̍ŋ ndu̍ 
ko̍na̍ le̍nde̍, mi̍ wāna̍ chīɛ̄īyo̍ dūāūnu᷄ŋ tu̍mbe̍. Mbo̍ dīmūl bu̍ɛ̍ī ndɔ̄ɔ̍ āā, ‘Kɔ̍ chi̍e̍e̍ 
chɔ̍ chɔ̍, mā ba̍lu̍ o̍ bɛ̍ɛ̄la̍ŋ a̍ o̍ kōlōkōlo̍la̍ŋ mā hīŋ a̍ wānāā tāmbɛ̍i̍ya̍, a̍ nāmtāa̍, 
a̍ wānāā sūmɛ̍i̍ya̍, a̍ wānāā bɛ̄vɛ̍i̍ya̍.’ 

22Mi̍ po̍ bu̍ɛ̍īyo̍ kūā. Mɛ̄ɛ̍ o̍ mi̍i̍ŋgu̍, mbo̍ dīmūl ma̍sānɔ̄ ndɔ̄ɔ̍ āā, ‘I̍ to̍sa̍ mɛ̄ɛ̍ ŋ̄ 
dīmu̍l la̍ yɛ̍, fāllo̍. Kɛ̍, fo̍ndāa̍ lo̍ wɔ̄.’ 

23Mi̍ ma̍sānɔ̄ ndɔ̄ɔ̍ dīmūl ndu̍ vɛ̄lɛ̄ āā, ‘Kɔ̍ o̍ nɛ̄īla̍ bɛ̍ndūla̍ŋ, a̍ nɛ̄īla̍ pɔ̍mbɔ̄la̍ŋ mā 
to̍sa̍ mī wāŋnda̍ hīŋ le̍ mī chīɛ̄ī nūu̍ pɛ̄ cha̍. 

24Mī di̍mu̍l nu̍m, wānāā ya̍ ve̍e̍lu̍ ki̍nɛ̍i̍ ya̍, ō pīlɛ̍ bɛ̍ɛ̍ wo̍u̍nūŋ nyɛ̍ dīa̍a̍ ho̍ō o̍ 
sōndō le̍.’ ” 

Nyɛ ̄bu̍ɛi̍y̍āa̍ Chii̍s̍ūa̍a̍ nɔ ̄le̍ tōsāa̍ wo̍ 
(Māa̍ti̍u̍ 10:37, 38) 

25Wāŋnda̍ fāŋgā bɛ̍ndōo̍ ā wa̍ Chi̍i̍sū kɔ̄la̍ŋ kɔ̄ɔ̄lī. O̍ ko̍ŋ, mbo̍ mūli᷄ŋ mbo̍ dīmūl 
nda̍ āā, 

26“Wānā o̍ wāna̍ hɛ̍na̍ŋ mbō hīŋ nāa̍ ya̍ chu̍a̍ le̍ wāa̍ bu̍ɛ̍ī nī pɛ̍, mɛ̄ɛ̍ mbō kāāla̍ 
ya̍ mbō hīōū mɛ̄ɛ̍ o̍ ka̍a̍la̍ fi̍nyā ndɔ̍ a̍ kāla̍ ndɔ̄ yɛ̍, mbō hīōū mɛ̄ɛ̍ o̍ ka̍a̍la̍ la̍a̍ ndɔ̄ 
a̍ chūāūwāā ndūa̍a̍ yɛ̄, mbō hīōū mɛ̄ɛ̍ o̍ ka̍a̍la̍ pɔ̄mbūāā ndūa̍a̍, kɛ̄lɛ̄ŋgāā bɛ̄ndāā 
ndūa̍a̍ a̍ yēmāa̍ ndūa̍a̍ yɛ̍. Ndu̍yɛ̍, mɛ̄ɛ̍ mbō kāāla̍ ya̍, mbō hīōū bɛ̍ɛ̍ mɛ̄ɛ̍ o̍ ka̍a̍la̍ 
yōōmū ndɔ̍ ndu̍ pi̍la̍a̍ yɛ̍. Tē ō kāāla̍ ya̍ le̍nde̍ le̍, ō ve᷅ bu̍ɛ̍ī nī le̍. 

27Wānā o̍ wāna̍ hɛ̍na̍ŋ le̍ ya̍ tōlɔ̄ɔ̍ kɔ̄ɔ̄lī pɛ̍, kɛ̍ mbō ve̍ o̍ chɛ̄lāā lɔ̍ɔ̍ o̍ lɔ̍ɔ̍ le̍ mbō bīī 
mɔ̍nɛ̍i̍ ndu̍yɛ̍, mbō wa̍ bɛ̍ɛ̍ ō bɛ̄ɛ̄ndīa̍ŋ le̍ mbō vī le̍, wānā wa̍ā le̍nde̍ ō ve᷅ bu̍ɛ̍ī nī 
le̍.” 

28Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ nyūnā āā, “Nya̍ ki̍nɛ̍i̍, tē wānā wa̍ yɛ̄ nya̍ tɛ̄ɛ̄ŋ 
mbō hɛ̄na̍ŋ le̍ chīɛ̄ī bɛ̄ndōo̍ tāŋgūllo̍, wānā ko̍ŋ ō che᷅l fɛ̍lɛ̍ŋ mbō tūu̍ mɛ̄ɛ̍ kpɛ̍ nyɛ̄ 
sɔ̄lāa̍ wā mbō wa̍ tūu̍le̍ŋ le̍ tāŋgūl kālāa̍ chīīyo̍ yɛ̍ le̍? Ō tūū fɛ̍lɛ̍ŋ ko̍ ō nɔ̄ nyɛ̄ 
sɔ̄lāa̍ tūu̍le̍ŋ. 

29Tē ō tōsa̍ le̍nde̍ fɛ̍lɛ̍ŋ te̍, kɛ̄lɛ̄ŋgāā chīīye̍ lēbɛ̄ŋgu̍ ko̍ni̍ o̍ chi̍ī tāŋgūl ni̍ mī nyɛ̄ 
sɔ̄lāa̍ chūū, o̍ ko̍ŋ, mbō būmba̍ ndu̍ chīī tāŋgūl. Ndu̍yɛ̍, wānā o̍ wāna̍ che᷅ yɛ̄ 
tāŋgūl o̍ ka̍ndu̍ ko̍ŋ ndo̍ pɛ̍, ō ma᷄m ndu̍. 

30Mā dīmi̍ āā, ‘Pōo̍ ho̍ō kāndu̍ tāŋgūllo̍, kɛ̍ ō nɔ̄la̍ ndu̍ chīī le̍.’ ” 

31Mbo̍ dīmī vɛ̄lɛ̄ āā, “Tē māsāa̍ ā ŋīɔ̍ɔ̍ŋ ā sɛ̄ɛ̄ŋgi̍āŋ yɛ̍, mā yēēma̍ le̍ sɔ̍ŋgɔ̄ɔ̍, ndu̍yɛ̍, 
ho̍ō nɔ̄ so̍vɛ̄i̍ya̍ wāa̍la̍ŋ tɔ̍, mi̍ ho̍ō nɔ̄ nda̍ wāa̍la̍ŋ bi̍di̍i̍ŋ. Mɛ̄ɛ̍ mī wāna̍ nɔ̍ ho̍ō 
wāa̍la̍ tɔ̍la̍ŋ ndo̍, ō cha᷄l fɛ̍lɛ̍ŋ mbō yīya̍ŋ ko̍ ō nɔ̄lā mbō sɔ̄ŋga̍ a̍ chāa̍ŋ ndɔ̄ ma̍sā 
kōŋ a̍ so̍vɛ̄i̍ya̍ wāa̍la̍ŋ tɔ̍ ki̍nɛ̍i̍. 

32Tē ō sāālu̍ŋ pɛ̍ māā ō nɔ̍lā le̍, chāa̍ŋ ndɔ̄ lo᷅ la̍nda̍ŋ mbō vēm pɔ̄ɔ̄ ŋ̄wāŋ le̍ mā 
nyɔ̄ɔ̄lu̍ le̍ ndu̍ mā mīīŋgu̍ dīōm pīlɛ̍. 

33Le̍nde̍ ko̍ni̍ i̍ cho̍ ni̍, wāna̍ fe̍ŋa̍ kɔ᷅llo̍ o̍ nyɛ̄ o̍ nyɛ̄ fe̍e̍ o̍ nɔ̍ wo̍ le̍, ō nɔ̍lā mbō wa̍ 
bu̍ɛ̍ī ni̍ le̍.” 

Hɛl̄ii̍ ̍yēēlāa̍ fūlāŋ nde̍ 
(Māa̍ti̍u̍ 5:13; Ma̍kī 9:50) 

34“Hɛ᷄lle̍ ī yēēla̍, kɛ̍ tē yēēlāa̍ fūla̍ŋ pɛ̍ o̍ hɛ᷄lle̍ ni᷄ŋ, wānā nɔ̍lā lɛ̍ ndi̍ mīŋgī yēēla̍ le̍. 

35Tē yēēlāa̍ fūla̍ŋ pɛ̍, ī ni᷅ŋ ndɛ̍ le̍ nyɛ̄ o̍ nyɛ̄ le̍. Wānā dɔ̍u̍ bɛ̍ɛ̍ ndi̍ lɛ̄ŋ ī nɛ̍ŋī yɛ̍ 
tɔ̄lɔ̄ɔ̍, mɛ̄ɛ̍ kōo̍ma̍ nda̍ dūāū o̍ tɔ̄lɔ̄ɔ̍ wa̍ŋ mā nɛ̄ŋī tɔ̍lɔ̄ɔ̍ yɛ̍ le̍. Vīōūwɔ̄ɔ̍ ko̍ni̍ nda̍ 
vīāū ndi̍ ni̍. Le̍la̍ŋ, wānā o̍ wāna̍ nɔ̍ nīla̍ tūɛ̄īyāā īsɔ̄ɔ̍ pɛ̍, lā ya᷄ŋ ni᷅la̍ŋ mī lā tūēī mī 
lā sīna̍ pɛ̄ŋgu̍.” 

Lu̍kū 15 

Tālo̍o̍ a̍ sāa̍ la̍a̍sia̍̍ŋndo̍ o̍kɔɔ̄̄ 
(Māa̍ti̍u̍ 18:12-14) 

1Bōōndi̍i̍ pi᷅lɛ̍, mi̍ kɔ̍sɔ̄ŋnda̍ a̍ wāŋnda̍ ā pīli̍a̍ā, ā Chu̍ūwa̍ chu̍a̍ māā wānāā 
fo̍ndūa̍a̍ nda̍ chō ni̍ wa̍, ā hūŋ nāa̍ Chi̍i̍sū chu̍a̍ le̍ ndu̍ nīla̍ŋ yāŋɔ̄ɔ̍. 

2Kɛ̍, mi̍ ku̍ndā Fālīsi̍īya̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā kāndū 
ŋɔ̄ɔ̄chīa̍ŋnda̍ŋ āā, “Pōo̍ ho̍ō, mbō chɛ᷄l wānāā fo̍ndūa̍a̍, ndu̍yɛ̍ mbō dē nyɛ̄ dīa̍a̍ 
nda̍ nda̍ā.” 

3Mi̍ Chi̍i̍sū lo᷅ o̍ ko̍ŋ mbo̍ nyūnā nda̍ o̍ lētāle̍ ni᷄ŋ āā, 

4“Tē wānā wa̍ yɛ̄ dɔ̍ɔ̍ nya̍ tɛ̄ɛ̄ŋ, mbō nɔ̄ sāa̍ kɛ̄mɛ̄. Tē sāa̍ ha̍ā ō pīlɛ̍ lāāsi̍a̍ŋ ndu̍ o̍ 
bā pɛ̍, mɛ̄īyo̍ le̍ o̍ mɛ̍ī sa̍ā be̍le̍-ŋɔ̍ma̍hīɔ̍ɔ̍lu̍ a̍ ā ŋɔ̄ma̍hīɔ̍ɔ̍lu̍a̍a̍ ha̍ā, o̍ fo̍ndāŋ nda̍ 
māndā chɔ̍lūa̍a̍ wo̍ mbō kūɛ̄ o̍ lo̍ ho̍ō wo̍ nūūvīa̍a̍, ndu̍yɛ̍, mbō lo̍ o̍ ko̍ŋ mbō 
sāālu̍ŋ ndu̍ le̍? Nūūvīa̍a̍ o̍ nu̍u̍vīāā ndu̍ ni̍. 

5Tē ō sāālu̍ŋ ndu̍ pɛ̍, ō na᷄ŋ kɔ̄l. Ndu̍yɛ̍, ō hāndu̍ŋ ndu̍ o̍ chōŋgu̍, 

6ō kūɛ̄ a̍ ndu̍ o̍ chīɛ̄ī ndɔ̄ɔ̍. Tē ō kūɛ̄ pɛ̍, ō vēēlu̍ chāāŋāā ndūa̍a̍, a̍ wānāā nda̍ 
chīɛ̄ɛ̄li̍āŋ nda̍ nāa̍ pi᷅lɛ̍ ō dīmu̍l nda̍ āā, ‘Lā māla̍ ya̍ kpe̍njo̍o̍. I̍ sa̍a̍lu̍ŋ sa̍a̍ ni̍, ndu̍ 
o̍o̍ la̍a̍si̍a̍ŋ ndo̍.’ ” 

7Mi̍ Chi̍i̍sū di̍mūl nda̍ āā, “Mī di̍mu̍l nya̍, tē wāna̍ yɔ̄ŋ wɔ̄ɔ̍ŋndo̍ ō pīlɛ̍ bɛ̍ɛ̍ ma̍l yɔ̄ŋ 
ndɔ̄ wɔ̍ɔ̍ŋndo̍ pɛ̍, le̍nde̍ ko̍ni̍ kɔ̄l kɛ̄ndɔ̄ɔ̍ wā o̍ fo̍nda᷄ŋ Mɛ̄lɛ̄ka̍a̍ ni̍, mbo̍ hīāū a̍ 
wānāa̍ cho̍ sa̍kpō wa̍ ŋ̄wāŋ be̍le̍ ŋɔ̍ma̍hīɔ̍ɔ̍lu̍ a̍ ā ŋɔ̄ma̍hīɔ̍ɔ̍lu̍, a̍ cho̍ o̍ ba̍ hāvɛ̍i̍ 
wa̍ā le̍nde̍ ni̍ŋ te̍ wa̍.” 

Tālo̍o̍ a̍ ka̍nii̍ ̍lo̍ ve̍ o̍kɔɔ̄ ̄
8Mi̍ Chi̍i̍sū di̍mī vɛ̄lɛ̄ tālo̍o̍ āā, “Tē ō wa̍ yɛ̄ mī wānā la̍nɔ̍ɔ̍ nɔ̄ ka̍ni̍o̍ŋ tɔ̍, kɛ̍ mī ī 
pīlɛ̍ lo̍. Ō mɛ̍ndūl la̍mbūi̍yo̍, ndu̍yɛ̍ mbō bɛ̄ɛ̄sūū chīɛ̄īyo̍ mbō nūūvi̍a̍a̍ nyɛ̄ kɛ̄ndɛ̄ 
kɛ̍ndɛ̄, ha̍a̍a̍ mbō lo̍ o̍ ko̍ŋ mbō sāālu̍ŋ ka̍ni̍e̍i̍ he̍ī le̍? Nūūvīa̍a̍ o̍ nu̍u̍vīāā ni̍. 

9Ndu̍yɛ̍ tē ō sāālu̍ŋ ndi̍ pɛ̍, ō vēēlu̍ chāāŋāā ndūa̍a̍, a̍ wānāā nda̍ chīɛ̄ɛ̄li̍āŋ nda̍ 
kpo̍u̍ na̍a̍ pi᷅lɛ̍. O̍ ko̍ŋ, ō dīmu̍l nda̍ āā, ‘Lā māla̍ ya̍ kpe̍njo̍o̍. I̍ sa̍a̍lu̍ŋ ka̍ni̍i̍ nīi̍ ndi̍ 
i̍ lo̍ ve̍.’ ” 

10Mi̍ Chi̍i̍sū di̍mūl nda̍ āā, “Mī di̍mu̍l nya̍, tē wāna̍ yɔ̄ŋ wɔ̄ɔ̍ŋndo̍ ō pīlɛ̍ bɛ̍ɛ̍ ma̍l 
yɔ̄ŋ ndɔ̄ wɔ̍ɔ̍ŋndo̍ pɛ̍, le̍nde̍ ko̍ni̍ ki̍i̍la̍a̍ Mɛ̄lɛ̄ka̍a̍ tōsā kɔ᷅l kɛ̄ndɔ̄ɔ̍ ni̍.” 

Tālo̍o̍ a̍ po̍ la̍a̍sia̍̍ŋ ndo̍ o̍kɔɔ̄ ̄
11Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī tālo̍o̍ āā, “Fāl pīlɛ̍ wa̍ ni̍, mbo̍ nɔ̄ pūa̍a̍ ā 
ŋīɔ̍ɔ̍ŋ. 

12Mi̍ o̍ wa̍ chūāāmbɔ̄ɔ̍ wo̍ dīmūl fi̍nyā ndɔ̍ āā, ‘Kɛ̄kɛ̍, ke̍ ya̍ nyɛ̄m ki̍ɔ̍ŋ ŋ̍ nu̍ŋ.’ O̍ 
ko̍ŋ kɔ̍ɔ̍lī, mi̍ fāllo̍ mūli᷄ŋ mbo̍ pīɔ̄ū nyɛ̄m ndɔ̄ɔ̍ŋ pūa̍a̍ ndūāā ŋi̍ɔ̍ɔ̍ŋnda̍ ha̍ā tɛ̄ɛ̄ŋ. 

13Nyɔ̄ɔ̍ŋ mu᷅ŋ pīɔ̄ūwo̍ nda̍ tɛ̄ɛ̄ŋ, te̍le̍ŋndo̍ bēndu̍ bɛ̍ɛ̍ le̍, mi̍ pōo̍mbɔ̄ɔ̍ ho̍ō 
chɔ̄ɔ̄vīāā ŋ̄ ndɔ̍ŋ kpo̍u̍, mbo̍ kūānu᷄ŋ pɔ̍ɔ̍li̍ o̍ lɛ̄ŋndē chēle̍ŋ ni᷄ŋ. Lo̍ŋ o̍ kɔ̍ chi̍ī nyɛ̄ 
o̍ nyɛ̄ tɛ̄ɛ̄mbūū o̍ sɔ̄ɔ̍ŋ fo̍ndo᷄ŋ ni᷄ŋ ni̍. 

14Mɛ̄ɛ̍ o̍ chi̍i̍ nyɛ̄ o̍ nyɛ̄ tɛ̄ɛ̄mbūū, mi̍ yīmā bɛ̄ndūa̍ŋ mā dēl nyɛ᷅m o̍ lɛ̄ŋndē lēŋ ni᷄ŋ. 
Tē yīa̍a̍ŋ ma᷅ŋ mā de᷄l pɛ̍, pɛ̄ŋnde̍ŋ lē bīī ndu̍ bīyɔ̄ɔ̍ pi̍la̍. 

15Pɛ̄ŋnde̍ŋ bīyɔ̄ɔ̍ ndu̍ mbo̍ kɔ̍ lu̍ɛ̍ī wa̍llo̍ wānā pi᷅lɛ̍ o̍ bā o̍ lɛ̄ŋndē lēŋ ni᷄ŋ. Mi̍ wānā 
ko̍ŋ ndu̍ mu̍li᷄ŋ mbo̍ yɔ̄ŋ ndu̍ le̍ pēūwāā ndūa̍a̍ māndāa̍ o̍ chīɛ̄ī ndūɛ̍i̍ ni᷄ŋ. Pēūwa̍ 
ha̍ā o̍ wa̍ ni̍ko̍ ma̍ndā ni̍. 

16Kɛ̍ mɛ̄ɛ̍ yīa̍a̍ŋ mā nɛ̄i̍ ndu̍ te̍i̍, mi̍ kɔ̄llo̍ kūā ndu̍ le̍ nyɛ̄ dīāā pēūwa̍ wa̍ dīo̍o̍ wo̍ 
dīo̍o̍. Kɛ̍, wānā o̍ wānā ke̍ ndu̍ ndu̍ le̍. 

17O̍ ko̍ŋ kɔ̍ɔ̍lī, mɛ̄ɛ̍ o̍ cha̍l, mbo̍ yīya᷄ŋ. Mbo̍ dīmī āā, ‘Bu̍ɛ̍i̍yāā wa̍lla̍ kpe̍de̍ fi̍nyā 
nūu̍ o̍ bā nda̍ chō nyɛ̄ dīa̍a̍ dīo̍o̍, ā cho̍ chi̍ī le̍. Kɛ̍, ya̍ kɛ̍i̍ le̍ yīa̍a̍ŋ mā chō nyɛ̄ yɔ̄ŋ 
nu̍a̍ā le̍?’ 

18Mbo̍ dīmī āā, ‘I̍ cho̍ chɔ̄nɔ᷄ŋ mī mi̍i̍ŋgu̍ nāa̍ fi̍nyā nūu̍ chūā. I̍ ku̍ɛ̄ pɛ̍ I̍ kɔ̍ di̍mu̍l 
ndu̍ a̍a̍, “Kɛ̄kɛ̍, I̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍, ndu̍yɛ̍ mi̍ to̍sā yɔ̄ŋ wɔ̄ɔ̍ŋndo̍ a̍ nūm. 

19I̍ cho̍ lɛ̍ o̍ sɔ̄vɛ̍ kpo̍so̍ŋ mā ve̍e̍lu̍ lɛ̄ ya̍ āā, po̍ nu̍m te̍. Chu̍a̍ ya̍ ni᷅ŋ māā bu̍ɛ̍ī nūm 
pa̍a̍wāā.” ’ 

20O̍ ko̍ŋ kɔ̍ɔ̍lī, mbo̍ cha᷄ŋ mbo̍ kūā nāa̍ fi̍nyā ndɔ̄ chu̍a̍. “Wāa̍ fūūlūūwo̍, ō lo̍ 
la̍nda̍ŋ mi̍ fi̍nyā ndɔ̄ cha᷅ ndu̍. Mi̍ nyīɛ̍ɛ̍yīī ndūɛ̍i̍ bīī fi̍nyā ndɔ̍ ta̍u̍. Mi̍ fi̍nyā ndɔ̄ 
cha̍ŋ mbo̍ ku̍ā ndu̍ lāchī a̍ kīlta̍ŋ, mbo̍ kɔ̍ kɔ̄ma᷄ŋ ndu̍, mbo̍ sɔ̄sā ndu̍ kūu̍wo̍. 

21Mi̍ po̍ ndɔ̄ɔ̍ ho̍ō lō lo̍ŋ mbo̍ dīmūl ndu̍ āā, ‘Kɛ̄kɛ̍, I̍ to̍sa̍ yɔ̄ŋ wɔ̄ɔ̍ŋndo̍ a̍ Mɛ̄lɛ̄ka̍, 
mi̍ to̍sā yɔ̄ŋ wɔ̄ɔ̍ŋndo̍ a̍ nūm. I̍ cho̍ lɛ̍ o̍ sɔ̄vɛ̍ kpo̍so̍ŋ mā ve̍e̍lu̍ lɛ̄ yā āā, po̍ nu̍m 
te̍.’ 

22Kɛ̍, mi̍ fi̍nyā ndɔ̄ di̍mūl bu̍ɛ̍i̍yāā ndūa̍a̍ āā, ‘Lā hu᷄ŋ a̍ nyɛ̄lā kɛ̄ndɛ̄ kɛ̍ndɛ̄la̍ŋ chɔ̍ 
chɔ̍ mī lā dōvi̍ ndu̍. Ndu̍yɛ̍, mī lā wōu̍ ndu̍ kēlɛ̄i̍ o̍ īsū mī lā wōu̍ ndu̍ kɔ̄ɔ̄vɛ̄i̍la̍ŋ. 

23O̍ ko̍ŋ kɔ̍ɔ̍lī, mī lā hīŋ a̍ nāu̍ hi̍o̍ū ha̍ā kpo̍u̍ wo̍ mī lā dīī mī ŋ̄ dēnūŋ nyɛ̄ dīāā kɔ̄l 
kɛ̄ndɔ̄ɔ̍. 

24Kāni̍ fo̍ndōle̍, po̍ nūu̍ ndu̍ o̍o̍ vi᷅, kɛ̍ ō mīīŋgu̍ yōōmū. Ndu̍ o̍o̍ la̍a̍si̍a̍ŋ, kɛ̍ ō 
mīīŋgu̍. O̍ ko̍ŋ kɔ̍ɔ̍lī, mi̍ kɔ̄l kɛ̄ndɔ̄ɔ̍ kāndu᷄ŋ bɛ̍ɛ̍.’ 

25“A̍ bōōndi̍i̍ ke̍ŋ, bɛ̄ ndɔ̄ wa̍ wa̍llo̍ o̍ chīɛ̍i̍ ni᷄ŋ. Mɛ̄ɛ̍ o̍ chɛ̍ŋ o̍ chīɛ̍i̍ ni᷄ŋ mbo̍ wā 
hūnɔ̄ɔ̍, fūūlūūwo̍ chi̍e̍e̍ le̍kɔ̍ɔ̍ ki̍nɛ̍i̍, mbo̍ tūɛ̄ī nyɛ̄ chāa̍. Wāŋnda̍ wa̍ yōla̍ŋ 
kpe̍e̍kpe̍i̍. 

26Mbo̍ lō o̍ ko̍ŋ mbo̍ vēēlū bu̍ɛ̍i̍ fi̍nyā ndɔ̄ɔ̍ ō pīlɛ̍. Mbo̍ nyūnā ndu̍ āā vɛ̄ɛ̄, ‘Nyɛ̄ 
chāā yɛ̄ɛ̍nɛ̍ cho̍ yɛ̄ ho̍ō sūɛ̍i̍?’ 

27Mbo̍ dīmūl ndu̍ āā, ‘Pɔ̄mbɔ̄ nu᷄m ndu̍ o̍o̍ ku̍ɛ̍nu᷄ŋ ndo̍, ndu̍ hi᷅ŋ ni̍. Mɛ̄ɛ̍ o̍ hi᷅ŋ, mi̍ 
fi̍nyā nūm di̍ī nāū bɛ̄ndu̍ hi̍o̍ū ha̍ā kpo̍u̍ wo̍ āā, le̍ mɛ̄ɛ̍ o̍ mi̍i̍ŋgu̍ ndu̍ o̍ bā a̍ 
yōōmōo̍ o̍ mīli̍ŋ yɛ̍. Nyɛ̄ chāā ko᷄ŋ cho̍ sūɛ̍i̍ ni̍.’ 

28“Mi̍ bɛ̄ ndɔ̄ du̍a̍u̍nu᷄ŋ tu̍mbe̍ ta̍u̍. Mbo̍ kɛ̄ɛ̄ le̍ lūɛ̄īyɔ̄ɔ̍ chīɛ̄ī ni̍ŋ. O̍ kōŋ, mi̍ fi̍nyā 
ndɔ̄ fu̍lā, mbo̍ kɔ̍ nyɔ̍ɔ̍lū ndu̍. 

29Kɛ̍, mbo̍ dīmūl fi̍nyā ndɔ̍ āā, ‘Wɔ̄sīla̍ŋ nda᷅ŋ kpe̍de̍ I̍ cho̍ nu̍m sāāŋgīāllo̍. Lē pīlɛ̍ 
bɛ̍ɛ̍ I̍ kɛ̍ɛ̍ wɔ̍ nu̍m dīōm te̍. Kɛ̍, o̍ pāa̍le̍ŋ ni᷄ŋ bɛ̍ɛ̍ a̍ ke̍ wɔ̍ ya̍ chūīŋndo̍ ō chūa̍a̍ bɛ̍ɛ̍ 
le̍ mī to̍sa̍ kɔ̄l kɛ̄ndɔ̄ɔ̍ na̍a̍ chāāŋāā nīa̍a̍ le̍. 

30Kɛ̍, mɛ̄ɛ̍ po̍ nu̍m chi̍i̍ ho̍ō nyɛ̄m nūmndo̍ŋ kpe̍de̍ tɛ̍ɛ̍mbūū wāŋ lāāndūāā 
bāla᷄ŋnda̍ kɔ̄ɔ̄lī wo̍ hīŋ, ma̍ mūli᷄ŋ ma̍ dīīlūl ndu̍ nāū bɛ̄ndōo̍.’ 

31Mi̍ fi̍nyā ndɔ̄ di̍mūl ndu̍ āā, ‘Po̍ nūu̍, le̍ lɔ̍ɔ̍ o̍ lɔ̍ɔ̍ na̍a̍ nūm ŋ̄ chō lātūlu̍. Ndu̍yɛ̍, 
nyɛ̄ o̍ nyɛ̄ ya̍ nɔ̍, nu᷄m nɔ̍ ni̍. 

32Kɛ̍ ndu̍yɛ̍, ō bɛ̄nda̍ mī ŋ̄ tōsa̍ kɔ̄l kɛ̄ndɔ̄ɔ̍. Kāni̍ fu̍u̍le̍, pɔ̄mbɔ̄ nūmndo̍ ho̍ō ndu̍ 
o̍o̍ vi᷅, kɛ̍ ō mīīŋgu̍ yōōmū. Ndu̍ o̍o̍ la̍a̍si̍a̍ŋ, kɛ̍ ō mīīŋgu̍.’ ” 

Lu̍kū 16 

A̍ po̍ bu̍ɛi̍̄ kāŋgālā pīlɛ ̍o̍kɔɔ̄̄ 
1Mi̍ Chi̍i̍sū di̍mūl bu̍ɛ̍i̍yāā ndūa̍a̍ tālo̍o̍ āā, “Po̍ su̍lāā pīlɛ̍ wa̍ ni̍, mbo̍ chūā bu̍ɛ̍īyo̍ 
le̍ wāa̍ nyɛ̄m ndɔ᷄ŋ kpe̍de̍ bo᷅lle̍ŋ. Kɛ̍, te̍le̍ŋ pi᷅lɛ̍ ma̍ dīmūl wānā su̍lāa̍ ho̍ō māā po̍ 
o̍ ha̍ndu̍ ho̍ō nyɛ̄m ndɔ᷄ŋ bōlle̍ŋ ndo̍ chō nyɛ̄m ndɔ᷄ŋ tɛ̄ɛ̄mbūūwo̍. 

2Mi̍ wānā su̍lāa̍ ho̍ō lō o̍ ko̍ŋ mbo̍ vēēlū ndu̍. Mbo̍ nyūnā ndu̍ āā, ‘Īmāā vɛ̄ɛ̍nɛ̍ ya̍ 
I̍ cho̍ yɛ̄ he̍ī tūēīyɔ̄ɔ̍ a̍ nūm o̍kɔ̄ɔ̄? Hu̍ŋ mā hu̍ŋ dɔ̍u̍nu᷄ŋ nyɛ̍m nu᷄ŋ ko̍na̍. Kāni̍ 
fo̍ndōle̍, a̍ cho̍ lɛ̍ wā nyɛ̄m nu᷄ŋ bōlle̍ŋ te̍.’ 

3Mi̍ pōo̍ ho̍ō nyūnā ndu̍ pi̍la̍ āā, ‘Ō yɛ̄ɛ̍nɛ̍ kpe̍e̍kpe̍i̍ ya̍ I̍ to̍sa̍ yɛ̍? Ma̍sānɔ̄ nūu̍ sōli̍ 
ya̍ ni᷅ŋ o̍ wa̍llo̍ ni᷄ŋ. I̍ nɔ̍lā yɛ̍ wa̍li̍ ka̍lā ka̍lā le̍. Ndu̍yɛ̍ vɛ̍lɛ̄, si̍ɔ̍mbu̍la̍ŋ lā chō ya̍ le̍ 
wāŋnda̍ bālɔ̄ɔ̍ pīɛ̄īle̍ŋ.’ Mbo̍ chāl mbo̍ yīya᷄ŋ. 

4Mbo̍ dīmī āā, ‘I̍ si̍nā mɛ̄ɛ̍ ya̍ cho̍ tōsā yɛ̍. O̍ ko̍ŋ, ā yɔ᷄ŋ bɛ̍ɛ̍ mbō sōli̍ ya̍ o̍ wa̍llo̍ 
ni᷄ŋ, I̍ nɔ̍lā mī sɔ̍la̍ ndi̍a̍a̍mɔ̍ɔ̍wa̍ mī wa̍ nda̍ o̍ bɛ̄ŋgu̍ cho̍o̍.’ 

5“O̍ ko̍ŋ kɔ̍ɔ̍lī, mbo̍ vēēlū wānāā kūēēla̍ ma̍sānɔ̄ ndɔ̄ɔ̍ lā wa̍ chōo̍ wa̍ ā pīlɛ̍ŋ pi̍lɛ̍ŋ 
nda̍. Mbo̍ nyūnā wāna̍ tāso̍o̍ āā, ‘Vɛ̄ɛ̍nɛ̍ kpɛ̍ kūo̍o̍ chō yɛ̄ nu̍m o̍ ma̍sā nūu̍ lo̍?’ 

6Mbo̍ dīmī āā, ‘Chūɛ̄īya̍ŋ ti᷅ŋnda̍ŋ kɛ̄mɛ̄.’ Mi̍ po̍ bu̍ɛ̍īyo̍ dīmūl ndu̍ āā, ‘So̍li̍ ya̍u̍ 
nu̍m kūo̍o̍ chɔ̍ chɔ̍ mā cha̍l mā po̍o̍nyi̍a̍a̍ ti᷅ŋnda̍ŋ be̍le̍-ŋu̍ɛ̍ɛ̍nu̍.’ 

7Mbo̍ nyūnā wāŋndo̍ ō pīlɔ̍ɔ̄ āā, ‘Yɛ̄ɛ̍nɛ̍ kpɛ̍ cho̍ yɛ̄ nu̍m kūēē?’ Mbo̍ mūlī āā, 
‘Wi̍tīi̍yo̍ŋ bu̍sɛ̄la̍ŋ wāa̍ lē pīlɛ̍.’ Mbo̍ dīmūl ndu̍ āā, ‘So̍li̍ ya̍u̍ nu̍m kūo̍o̍ mā 
po̍o̍nyi̍a̍a̍ bu̍sɛ̄la̍ŋ kɛ̄mɔ̄ɔ̍ lē ŋɔ̄ma̍a̍.’ 

8“O̍ ko̍ŋ kɔ̍ɔ̍lī, mi̍ fāl sūlāa̍ ho̍ō kpīŋgā po̍ bu̍ɛ̍ī lēyālāa̍ ho̍ō le̍ tāāsi̍o̍o̍.” Mi̍ Chi̍i̍sū 
hi̍a̍ū lāchī a̍ dīmīo̍o̍ āā, “Wānāa̍ cho̍ le̍ chi̍e̍ēŋndo̍ ho̍ō wa̍, ā nɔ̄ tāāsi̍o̍o̍ a̍ mɛ̄ɛ̍ nda̍ 
pi̍la̍ bīya᷅ŋ o̍ sɔ̄ɔ̍ŋ chōo̍ yɛ̍, mbo̍ hīāū wānāa̍ cho̍ o̍ nyɛ̄ wa̍wo̍ŋndo̍ ni᷄ŋ nda̍. 

9“Le̍la̍ŋ, mī di̍mu̍l nya̍, lā tōsa̍ kɛ̍ndɛ̄i̍ a̍ nyɛ̄m sɔ̄la᷄ŋ o̍ chi̍e̍ēŋndo̍ ni᷄ŋ le̍ mī lā sɔ̄la̍ 
ndi̍a̍a̍mɔ̍ɔ̍wa̍. O̍ ko̍ŋ kɔ̍ɔ̍lī, bōōndi̍i̍ nyɛ̄ sɔ̄lāa̍ ō nɔ̍lā lɛ̍ mbō māla̍ nya̍ le̍ ve̍, bōōndi̍i̍ 
ke̍ŋ Mɛ̄lɛ̄ka̍ ndu̍ nɔ̍lā mbō yīya̍ nya̍ o̍ fo̍ndāŋ wāŋnda̍ chō wā yōōmū, le̍ fɛ̍ɛ̍ŋ a̍ 
fɛ̍ɛ̍ŋ ndo̍. 

10Wānā o̍ wāna̍ wa̍ sa̍kpō o̍ sɔ̄ɔ̍ŋ pɔ̍mbɔ᷄ŋ ni᷄ŋ pɛ̍, ō nɔ̄lā mbō wa̍ sa̍kpō o̍ sɔ̄ɔ̍ŋ 
bānā ba̍na᷄ŋ ni᷄ŋ. Kɛ̍, wānā o̍ wāna̍ ve̍ sa̍kpō o̍ sɔ̄ɔ̍ŋ pɔ̍mbɔ᷄ŋ ni᷄ŋ te̍, ō ve᷅ sa̍kpō o̍ 
sɔ̄ɔ̍ŋ bānā ba̍na᷄ŋ ni᷄ŋ te̍. 

11Tē a̍ ve̍ sa̍kpō o̍ nyɛ̄m chi̍e̍ēŋndo̍ŋ ni᷄ŋ te̍, vɛ̄ɛ̍nɛ̍ nda̍ lāāla̍ŋ yɛ̍ a̍ nūm o̍ sūl 
kpe̍e̍kpe̍i̍yo̍ chōo̍? 

12Ndu̍yɛ̍, tē a̍ ve̍ sa̍kpō o̍ nyɛ᷄m cho̍ le̍ chāāŋāā chēle̍ŋnda̍ wo̍ŋ chōo̍ le̍, ō nɛ̄ɛ̍nɛ̍ 
ke᷅ yɛ̍ nu̍m nyɛ̍ cho̍ le̍ nūm ndo̍?” 

13O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Chɛ̄ o̍ chɛ̄ cho̍ mbō wa̍ le̍ ma̍sāā ŋīɔ̍ɔ̍ŋ te̍. Kāni̍ 
fu̍u̍le̍, tē ho̍ō o̍ ka̍a̍la̍ ni̍, ō tu᷄l ho̍ō lēyɛ̄. Tē ho̍ō o̍ di̍i̍ku̍ŋ ni̍, ō di̍i̍kūŋ o̍ pi᷅lɔ̍ɔ̍ le̍. 
Le̍la̍ŋ, wānā le̍ndūŋ kɔ̍l o̍ nyɛ̄ sɔ̄lāa̍ mā nɔ̍la̍ Mɛ̄lɛ̄ka̍ sāāŋgīāl te̍.” 

Sɔɔ̄ŋ̍ Chii̍s̍ū pɛɛ̍k̍u̍ wāŋnda̍ wo̍ŋ 
(Māa̍ti̍u̍ 11:12-13; 5:31, 32; Ma̍kī 10:11, 12) 

14Mɛ̄ɛ̍ ku̍ndā Fālīsi̍īya̍ tūēī nyɛ̄ Chi̍i̍sū wa̍ dīmīo̍o̍ wo̍, ma̍ kāndū ndu̍ pɛ̄ɛ̄sāa̍. Kāni̍ 
fo̍ndōle̍, ā kāāla̍ nyɛ̄ sɔ̄lāa̍. 

15Mi̍ Chi̍i̍sū di̍mūl nda̍ āā, “Lā hɛ̄na̍ŋ tē wāŋnda̍ chē nya̍ pɛ̍ ā dīmi̍ māā lā chō 
wānāā sa̍kpō. Kɛ̍ ndu̍yɛ̍, Mɛ̄lɛ̄ka̍ ndu̍ si̍nā nyɛ᷅ o̍ nyɛ̍ cho̍ nya̍ o̍ lākɔ̄l. Kāni̍, nyɛ̄ 
Mɛ̄lɛ̄ka̍ ndu̍ kɛ̍ɛ̍ māā ō ni᷄ŋ kpo̍so̍ŋ te̍ wo̍, ndu̍ wāŋnda̍ nda̍ chu̍a̍ māā nyɛ̍ 
kpe̍e̍kpe̍i̍ ni̍. 

16“Sāwāla̍ Mɛ̄lɛ̄ka̍ ke̍ Mūu̍sē la̍ŋ, a̍ dīōmndā wānāa̍ su̍a̍ā le̍ Mɛ̄lɛ̄ka̍ wa̍ a̍ dīmi̍ la̍ŋ, 
lā lo̍ lēchōo̍ ha̍a̍a̍ mbo̍ fūūlūū a̍ te̍le̍ŋ Chɔ᷄ŋ Wānā Yi̍ŋāa̍ wo̍. Chɔ̍ŋ a̍ bōōndi̍i̍ ke̍ŋ, 
wāŋnda̍ chō yōōŋgū kɛ̄ndɔ̄ɔ̍ dīmīo̍o̍ a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. Ndu̍yɛ̍, wāŋnda̍ 
kpe̍de̍ ā chō kīndīo̍o̍ a̍ lābɛ̄ɛ̄la̍ le̍ lūɛ̄īyɔ̄ɔ̍ lo̍ŋ.” 

17Mi̍ Chi̍i̍sū hi̍a̍ū lāchī a̍ sūɛ̍i̍ āā, “Ī chō bɛ̍ɛ̍ŋ bɛ̍ɛ̍ŋ le̍ ɛ̄chɛ̍nɛ̄ a̍ chi̍e̍ēŋndo̍ mā 
tāmbu̍, mbo̍ hīāū a̍ pōōnyīāā ō pɔ̄mbu̍ɛ̍i̍na̍a̍ wo̍ bɛ̍ɛ̍ fa̍ŋa᷄ŋndo̍ o̍ sāwāla̍ Mɛ̄lɛ̄ka̍ 
kē Mūu̍sē la̍ŋ chōo̍. 

18“Wānā o̍ wāna̍ kɛ̍ɛ̍ la̍a̍ ndɔ̍ mbō chu̍a̍ wānā la̍nɔ̍ che᷅le̍ŋ pɛ̍, mɛ̄ɛ̍ ō tɛ̄ɛ̄mbu̍u̍ 
sāwa̍ di̍mi̍ māā wānā su̍u̍ndā le̍ wo̍. Ndu̍yɛ̍, wānā pɔ̍nɔ̍ chu̍a̍ wānā la̍nɔ̍ nda̍ kɛ̄ɛ̍ 
ko̍ŋ ndo̍ pɛ̍, mɛ̄ɛ̍ ndu̍ bɛ̍ɛ̍ ō tɛ̄ɛ̄mbu̍u̍ sāwa̍ di̍mi̍ māā wānā su̍u̍ndā le̍ wo̍.” 

A̍ wānā su̍lāa̍ nda̍ La̍sa̍lɔɔ̄ ̄o̍kɔɔ̄ ̄
19Mi̍ Chi̍i̍sū di̍mī vɛ̄lɛ̄ tālo̍o̍ āā, “Wānā su̍lāā pīlɛ̍ wa̍ ni̍, lɔ̍ɔ̍ o̍ lɔ̍ɔ̍ ō chō ō dōvīa̍ŋ a̍ 
nyɛ̄lā ba̍ā kālālā bɛ̄ndūla̍ŋ. Lēpāa̍ o̍ lēpāa̍ nyɛ̄m kɛ̄ndɔ᷄ŋ ko̍ni̍ ndu̍ o̍o̍ di̍ā ni̍. 

20-21Kɛ̍, po̍ ta̍mbɛ̍i̍ pi᷅lɛ̍ wa̍ dīōlā ndɔ̄la̍ŋ āā, La̍sa̍lɔ̄ɔ̄. Pāūve̍ wa̍ ndu̍ ī tīūwāā lēkɔ̄ɔ̍ 
si̍lɔ̍. Tūŋnda̍ bɛ̍ɛ̍ hūnɔ̄ɔ̍ mī nda̍ a̍a̍ de̍e̍mbūū ndu̍ pāūvīī kēŋ. Ndu̍yɛ̍, o̍ kpāki̍ wa̍ 
chīɛ̄ī wānā su̍lāa̍ ho̍ō ō bālāā wo̍ sōndōo̍ nda̍ a̍a̍ ya̍mbū ndu̍ ni̍. Kāni̍ fo̍ndōle̍, 
ndu̍ o̍o̍ ye̍e̍mā le̍ nyɛ̄ dīāā wānā su̍lāa̍ ho̍ō ndu̍ o̍o̍ de̍ma̍ wo̍ sɔ̄lāa̍ le̍ dīo̍o̍. 

22“Mi̍ po̍ ta̍mbɛ̍i̍yo̍ ho̍ō wū. Mɛ̄ɛ̍ o̍ vi᷅, mi̍ ki̍i̍la̍a̍ Mɛ̄lɛ̄ka̍a̍ hu᷄ŋ chu̍ā ndu̍ ma̍ kūānu᷄ŋ 
a̍ ndu̍ o̍ E̍bīlāha᷅m ndo̍. O̍ ko̍ŋ kɔ̍ɔ̍lī, mi̍ wānā su̍lāa̍ bɛ̍ɛ̍ o̍ wu᷅. Ma̍ chɔ̄ ndu̍. 

23Mɛ̄ɛ̍ nda̍ chɔ̍ ndu̍, mbo̍ kūā chi̍e̍e̍ pīɔ̍m. Lo̍ŋ o̍ wa̍ o̍ mɔ̍nɛ̍i̍ ni᷄ŋ ni̍. Mɛ̄ɛ̍ o̍ to̍fa̍ 
chōo̍ cho̍o̍, mbo̍ chā E̍bīlāha᷅m la̍nda̍ŋ. Mbo̍ chā La̍sa̍lɔ̄ɔ̄ cho̍ ndu̍ īkɛ̄i̍. 

24Mbo̍ vēēlū āā, ‘Kɛ̄kɛ̍, E̍bīlāha᷅m, tūīīnu̍ŋ ya̍ īnyīɛ̍ɛ̍ mā di̍mu̍l La̍sa̍lɔ̄ɔ̄ ō pīla̍ sūe̍i̍ 
o̍ mɛ̄ŋnda̍ŋ ni᷄ŋ mbō hu᷄ŋ ma᷅l la̍ o̍ lēdīɔ̄ɔ̄mū fɔ̍, mī bo̍lōle̍ŋ lē pɔ̄lu̍l la̍. I̍ cho̍ bɔ̄ɔ̍ o̍ 
nyɛ̄ nɛ̄īyāā bɛ̄ndōo̍ ni᷄ŋ o̍ yīŋnde̍ŋ nde᷅ŋ ni᷄ŋ.’ 

25“Kɛ̍, mi̍ E̍bīlāha᷅m lo᷅ o̍ ko̍ŋ mbo̍ mūlūl ndu̍ āā, ‘Po̍ nūu̍, lo̍o̍nu̍ŋ māā bōōndi̍i̍ ŋ̄ 
wa̍ yōōmū ve̍, ma̍ sɔ̄lā dɛ̍nɛ̍ kɛ̍ndɔ̄ɔ̍ o̍ nu̍mndo̍, mi̍ La̍sa̍lɔ̄ɔ̄ ndu̍ sɔ̍lā dɛ̍nɛ̍ pa̍lāa̍. 
Kɛ̍, ndu̍ cho̍ ni᷅ŋ o̍ kɔ̄l nyūlōo̍ ni᷄ŋ na̍nu᷄ŋ mi̍ nūm wā o̍ mɔ̍nɛ̍i̍ ni᷄ŋ. 

26Ō fūla̍ wɔ̍ bɛ̍ɛ̍ o̍ ko̍ŋ kɔ̍ɔ̍lī, kpōlōŋ kpo̍lo̍ŋ yīŋgi̍lɛ̍i̍ bɛ̍ndōo̍ chō na̍a̍ tɛ̍ɛ̄ŋ na̍a̍ 
nya̍ā. Wānā ye̍e̍ma̍ bɛ̍ɛ̍ le̍ chɔ̄nɔ᷄ŋndo̍ na̍nu᷄ŋ mbō kūɛ̄ lo̍ŋ, ō nɔ̍lā le̍. Ndu̍yɛ̍, wānā 
nɔ̍lā mbō chɛ᷄ŋ lo̍ŋ mbō ta᷄ŋ nāa̍ na̍a̍ chūā na̍nu᷄ŋ te̍.’ 

27Mi̍ wānā su̍lāa̍ ho̍ō dīmī āā, ‘Mɛ̄ɛ̍ yāndi̍i̍, kɛ̄kɛ̍, vi̍o̍m La̍sa̍lɔ̄ɔ̄ o̍ chīɛ̍i̍ fi̍nyā nūu̍. 

28Kāni̍ fu̍u̍le̍, I̍ nɔ̍ pɔ̄mbūa̍a̍ ā ŋūɛ̍ɛ̍nu̍ lo̍ŋ. Vi̍o̍m ndu̍ ō kɔ̍ mbō kɔ̍ si̍lā nda̍, yɔ̍ŋi̍ 
nda̍ bɛ̍ɛ̍ nda̍ hu᷄ŋ o̍ fo̍ndāŋ nyɛ̄ nɛ̄īyāa̍ ho̍ō.’ 

29“Mi̍ E̍bīlāha᷅m di̍mūl ndu̍ āā, ‘Yāu̍la̍ Mūu̍sē po̍o̍nyi̍a̍a̍ la̍ŋ a̍ lā wānāa̍ su̍a̍ā le̍ 
Mɛ̄lɛ̄ka̍ wa̍ ā pōōnyi̍a̍a̍ la̍ŋ lā chō nda̍ o̍ bā lo̍ŋ. Ā ya᷄ŋ nyɛ᷅ la̍ di̍mi̍ wo̍ lānī.’ 

30Kɛ̍ mbo̍ dīmī āā, ‘Ā ye᷅ŋ ni̍ŋ nyɛ᷅ la̍ di̍mi̍ wo̍ lānī le̍. Kɛ̍ tē wānā mi̍i̍ŋgu̍ pɛ̍ yo̍o̍mū 
mbō kɔ̍ si̍lā nda̍, ā nɔ̄lā mā ma᷄l yɔ̄ŋndā ndāla̍ wɔ̍ɔ̍ŋnda̍ŋ.’ 

31Mi̍ E̍bīlāha᷅m di̍mūl ndu̍ āā, ‘Nyɛ̄ yāu̍la̍ Mūu̍sē a̍ wānāa̍ su̍a̍ā le̍ Mɛ̄lɛ̄ka̍ wa̍ ā 
pōōnyi̍a̍a̍ la̍ŋ lā dīmi̍ wo̍, tē ā kɛ̄ɛ̍ ndu̍ lānī yāŋɔ̄ɔ̄ pɛ̍, ā yɔ᷄ŋ bɛ̍ɛ̍ mī wāŋndo̍ mīīŋgu̍ 
yōōmū mbō kɔ̍ si̍lā nda̍ ā la̍a̍lāŋ te̍.’ ” 

Lu̍kū 17 

Tōsāa̍ mī wāŋndo̍ tōsa̍ yɔŋ̄ wɔɔ̄ŋ̍ndo̍ 
(Māa̍ti̍u̍ 18:6-7, 21, 22; Ma̍kī 9:42) 

1Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Nyɛ᷄m to̍sā mī wāŋndo̍ tōsa̍ yɔ̄ŋ wɔ̄ɔ̍ŋndo̍ 
wo̍ŋ ŋ̄ nɔ̄ le̍ yɔ̄nɔ᷄ŋndo̍. Kɛ̍ ndu̍yɛ̍, nyɛ̄ nɛ̄īyāā bɛ̄ndōo̍ chō le̍ wāna̍ to̍sā mī nyɛ̄m 
mu᷅ŋ ŋ̄ yɔ̄nu̍ŋ ndo̍. 

2Ō bɛ̄ndā bɛ̍ɛ̍ mā bāa̍ wānā ko̍ŋ pōū bɛ̄ndōo̍ o̍ lābo̍lō mā ma᷄l ndu̍ o̍ mɛ̄ŋmā 
yīŋgi̍lɛ̍i̍ya̍ŋ ni᷄ŋ mbo̍ hīāū a̍ wānā ko̍ŋ mbō tōsa̍ mī ā pɔ̄mbūa̍a̍ ha̍ā mā tōsa̍ yɔ̄ŋ 
wɔ̄ɔ̍ŋndo̍. 

3Le̍la̍ŋ, lā pu̍ɛ̍ɛ̍nu᷄ŋ a̍ nya̍ pi̍la̍ le̍. “Tē pɔ̄mbɔ̄ nūm kɛ̄lɛ̄ŋgāā bɛ̄ nūm o̍ to̍sa̍l nu̍m 
sūɛ̍i̍ wɔ̍ɔ̍ŋnde̍ pɛ̍, di̍mu̍l ndu̍ māā nyɛ̄ o̍ to̍sa̍ a̍ nūm ndo̍ ō ni᷄ŋ te̍. Tē ō dīmu̍l nu̍m 
le̍ mā ma̍l ndu̍ le̍ nyɛ̄ o̍ to̍sa̍ wo̍ pɛ̍, a̍ ma̍l ndu̍. 

4Ā yɔ᷄ŋ bɛ̍ɛ̍ mbō tōsa̍l nu̍m sūɛ̍i̍ wɔ̍ɔ̍ŋnde̍ o̍ pāa̍le̍ŋ ni᷄ŋ le̍ ŋɔ̍mmɛ̍ū, kɛ̍ ndu̍yɛ̍, lē 
ŋɔ᷄mmɛ̍ū kōŋ kpe̍de̍, tē ō nyūna̍ nu̍m le̍ ndu̍ mālɔ̄ɔ̄ pɛ̍, ā nɔ̄ mā ma̍l ndu̍.” 

A̍ tīīnda᷄ŋndo̍ nɔɔ̄ ̍o̍kɔɔ̄ ̄
5Mi̍ wānāā Chi̍i̍sū ve᷅m māā hɔ̄ltē ndɔ̄ wa̍ dīmūl ndu̍ āā, “Māsānɔ̄ɔ̍, ma̍la̍ na̍a̍ mī 
ŋ̄ chɔ̄ɔ̄lu̍ tīīnda᷄ŋndo̍ sɔ̄lā.” 

6Mi̍ Chi̍i̍sū mu̍lūl nda̍ āā, “Tē lā nɔ̄ tīīnda᷄ŋndo̍ pɛ̍, ā yɔ᷄ŋ bɛ̍ɛ̍ mbō wa̍ mɛ̄sɛ̄lāa̍ mɛ̄ɛ̍ 
ku̍lu̍ mɛ̍sɛ̍lɛ̍i̍ yɔ̄m nda̍ vēēlū ho̍ō āā, Mɔ̍si̍tāā wo̍ chō nu̍a̍ā yɛ̍ pɛ̍, lā dīmūl yɔ̍m 
si̍m ho̍ō wo̍ āā, ‘Su̍ŋgu̍ŋ mā kɔ̍ tɔ̍lnu᷄ŋ o̍ pēe̍ mɛ̄ŋmā īhɛ᷄llo̍ ni᷄ŋ.’ Ndu̍yɛ̍, tōsāa̍ o̍ 
to̍sā mɛ̄ɛ̍ nya̍ dīmu̍l ndu̍ yɛ̍ ni̍.” 

Wāli ̍chīɔɔ̍ ̍nɔ ̄le̍ tōsāa̍ wo̍ 
7Mi̍ Chi̍i̍sū hi̍a̍ū lāchī a̍ sūɛ̍i̍ āā, “Nya̍ cho̍ ha̍ā na̍nu᷄ŋ nda̍, tē wānā pi᷅lɛ̍ nɔ̄ pɛ̍ chi̍ɔ̍ɔ̍, 
mī chɛ̄ kōŋ wa̍ wāa̍ o̍ chīɛ̍i̍ ni᷄ŋ, kɛ̄lɛ̄ŋgāā mbō wa̍ sāa̍ māndāa̍. Tē ō hīŋ pɛ̍ i̍chɔ᷅llo̍ 
chi̍e̍e̍, bāā dīmūllo̍ ŋ̄ dīmūl chɛ̍ kōŋ ni̍ āā, ‘Hu̍ŋ cha᷅l ni̍ko̍ mā dē nyɛ̄ dīa̍a̍?’ 

8A̍ di̍mī le̍nde̍ le̍. Ā dīmūl ndu̍ mādīmūllāā āā, ‘To̍o̍si̍a̍l la̍ nyɛ̄ dīa̍a̍. A̍ chi̍i̍ pɛ̍, a̍ 
bɛ̍ɛ̍ndi̍a̍ŋ a̍ hu̍ŋ si᷅m ya̍ īkɛ̄i̍ mbō lo̍ o̍ ko̍ŋ mī chi̍i̍ nyɛ̄ dīa̍a̍ di̍o̍. Tē I̍ chi̍i̍ pɛ̍, ā dē o̍ 
nu̍mndo̍.’ ” 

9Mi̍ Chi̍i̍sū nyu̍nā āā, “Bāā chīɔ̍ɔ̍ nɔ̄ kūēē mbō sɔ̄la̍ ni̍wa̍llo̍ mēllo̍ le̍ mɛ̄ɛ̍ o̍ to̍sa̍ 
wa̍li̍ nda̍ dīmu̍l ndu̍ le̍ tōsāa̍ wo̍ yɛ̍? Ō nɔ̍ mbō sɔ̄la̍ ni̍wa̍li̍ le̍. 

10Le̍nde̍ ko̍ni̍ nya̍ bɛ̍ɛ̍ nya̍ chō ni̍. Tē lā chīi̍ wa̍li̍ o̍ wa̍li̍ nda̍ dīmu̍l nya̍ le̍ tōsāa̍ 
tōsā pɛ̍, lā dīmi̍ āā, ‘Chīa̍a̍ na̍a̍ ŋ̄ chō ni̍. Ŋ̄ nɔ̍ le̍ ni̍wa̍li̍ sɔ̍lā le̍. Wa̍li̍ na̍a̍ ŋ̄ nɔ̄ le̍ 
tōsāa̍ wo̍ ndu̍ na̍a̍ ŋ̄ tōsa̍ ni̍.’ ” 

Chii̍s̍ū siŋ̍gi ̍ŋ̄wāŋ tɔ ̍na̍ā wɔɔ̄ŋ̍ pu̍m lēkɔɔ̄ ̍
11Mɛ̄ɛ̍ Chi̍i̍sū wa̍ kɔ̄la̍ŋ Chūlu̍sɛ̄lɛ̄m, mbo̍ hūŋ o̍ pɛ̄ŋgu̍la̍ lɛ̄ŋndē Sāme̍e̍līāāle̍ŋ a̍ 
lɛ̄ŋndē Kāli̍līle̍ŋ. 

12Mɛ̄ɛ̍ o̍ wa̍ fūūlūūwo̍ o̍ sɔ̄ndɔ̄kɔ̍lɔ̍ pīlɛ̍, mbo̍ kōmāl wāŋnda̍ ŋ̄wāŋ tɔ̍ a̍ nāā wɔ̄ɔ̍ŋ 
pūm lēkɔ̄ɔ̍. Ma̍ sīm la̍nda̍ŋ. 

13Ma̍ dīmī chōo̍ cho̍o̍ āā, “Māsānɔ̍ɔ̍ Chi̍i̍sū, tūīīnu̍ŋ na̍a̍ īnyīɛ̍ɛ̍ fɔ̍.” 

14Mɛ̄ɛ̍ Chi̍i̍sū che᷅ nda̍, mbo̍ dīmūl nda̍ āā, “Lā kɔ̍ mī wāna̍ so̍lī sa̍lāa̍ o̍ Mɛ̄lɛ̄ka̍ lo̍ 
wo̍, ō kɔ̍ mɛ̄ɛ̄ndīa̍ŋ nya̍.” Ma̍ bīī kɔ̄la̍ŋ. Ā lo̍ kɔ̄la̍ŋ, ma̍ sīāŋgū. 

15-16Ndu̍yɛ̍, o̍ lɛ̄ŋndē Sāme̍e̍līāāle̍ŋ ni᷄ŋ ō pīlɔ̍ɔ̍ ndu̍ o̍o̍ fu̍la̍ ni̍. Ndu̍yɛ̍, mɛ̄ɛ̍ o̍ fu̍la̍ 
ko̍ŋ o̍ lɛ̄ŋndē Sāme̍e̍līāāle̍ŋ ni᷄ŋ ndo̍ sāālu̍ŋ māā ō sēŋgū a̍ nāā ndɔ̄ɔ̍, mbo̍ mīīŋgū 
pi̍la̍ nāa̍ Chi̍i̍sū chu̍a̍. Mbo̍ kūā a̍ Mɛ̄lɛ̄ka̍ ba̍li̍ka̍a̍ mēllo̍ chōo̍ cho̍o̍. Mbo̍ kɔ̍ de᷅l 
Chi̍i̍sū o̍ lābɛ̄ŋgu̍ ni̍ŋ mbo̍ mēl ndu̍ ba̍li̍ka̍. 

17Mi̍ Chi̍i̍sū lo᷅ o̍ ko̍ŋ mbo̍ nyūnā āā, “Ŋ̄wāŋ tɔ̍ le̍ ya̍ I̍ si̍ŋgi̍ le̍? Kɛ̍, ɔ̍ɔ̄ ā 
ŋɔ̄ma̍hīɔ̍ɔ̍lu̍a̍a̍? 

18Nda̍ kpe̍de̍ wānā pi᷅lɛ̍ bɛ̍ɛ̍ hi̍ŋ mbō hu᷄ŋ me᷅l Mɛ̄lɛ̄ka̍ ba̍li̍ka̍ le̍, mɛ̄ɛ̍ wāna̍ lēkāa̍ 
ho̍ō ndu̍ pīlɛ̍ kpe̍?” 

19O̍ ko̍ŋ kɔ̍ɔ̍lī, mbo̍ dīmūl pōo̍ āā, “Chɔ̍ŋ mā kūɛ̄nu᷄ŋ. Tīīnda᷄ŋ ŋ̄ nɔ̄ wo̍ tōsa̍ ma̍ 
sɔ̄lā sīōŋgɔ̄ɔ̍.” 

Bōōndii̍ ̍Mɛl̄ɛk̄a̍ chō kāndɔɔ̄ ̄wā māsāa̍ ve̍ 
(Māa̍ti̍u̍ 24:23-28, 37-41) 

20Te̍le̍ŋ pi᷅lɛ̍, mi̍ ku̍ndā Fālīsi̍īya̍ nyūnā Chi̍i̍sū le̍ bōōndi̍i̍ Mɛ̄lɛ̄ka̍ chō kāndɔ̄ɔ̄ wā 
māsāa̍ wāŋnda̍ chōo̍ ve̍. Mbo̍ mūlūl nda̍ āā, “Mɛ̄lɛ̄ka̍ wā ndɔ̄ɔ̍ wāŋnda̍ chōo̍ 
ma̍sāa̍ ō cho̍ nyɛ̍ yɔ̍nūŋ mī wāŋnda̍ chē le̍. 

21Ō cho̍ su̍ɛ̍i̍ wāŋnda̍ chō chɔ̄ mā dīmi̍ āā, ‘Mi̍ che᷄ŋ mi̍ Mɛ̄lɛ̄ka̍ wā māsāa̍ o̍ fo̍ndāa̍ 
ho̍ō’ kɛ̄lɛ̄ŋgāā mā dīmi̍ āā, ‘Mi̍ che᷄ŋ ndu̍ mbo̍ wā māsāa̍ nda̍’ le̍. Kāni̍ fo̍ndōle̍, 
yōōmūlā nyāla̍ŋ la̍ŋ Mɛ̄lɛ̄ka̍ ō wā ma̍sāa̍ chōo̍ ni̍.” 

22O̍ ko̍ŋ kɔ̍ɔ̍lī, mbo̍ dīmūl bu̍ɛ̍i̍yāā ndūa̍a̍ āā, “Te̍le̍ŋ cho̍ hūnɔ̄ɔ̄ fūūlūū mī lā 
yēēma̍ le̍ mī wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō wa̍ vɛ̄lɛ̄ lātūlu̍ a̍ nya̍. Kɛ̍, 
lā chi᷅ lɛ̍ ni̍ŋ ndu̍ le̍. 

23Wāŋnda̍ dīmūl nya̍ ni̍ŋ āā, ‘Mi̍ che᷄ŋ ndu̍ nda̍,’ Kɛ̄lɛ̄ŋgāā mā dīmi̍ āā, ‘Mi̍ che᷄ŋ 
ndu̍ na̍nu᷄ŋ.’ Kɛ̍, lā ku̍ā nda̍ kɔ̄ɔ̄lī le̍. 

24Kāni̍ fu̍u̍le̍, mɛ̄ɛ̍ nyɔ̄ɔ̍ tōsā nu̍a̍ā ŋu̍āla̍lɛ̍ī o̍ ha̍la̍a̍ ni᷄ŋ mī nyɛ̄ wa̍wo̍ŋndo̍ tīu̍ si̍lɔ̍ 
cho̍o̍ cho̍o̍ yɛ̍, le̍nde̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chō hūnɔ̄ɔ̄ o̍ pāa̍le̍ o̍ 
hu᷅ŋ ni̍ŋ nde̍ŋ chōo̍ ni̍. 

25Kɛ̍, lɔ̍ɔ̍pa̍ he̍ī yɔ̄nūŋ, mɛ̄ɛ̍ mbō bīī mɔ̍nɛ̍i̍ ta̍u̍, ndu̍yɛ̍ mī wāŋnda̍ te̍le̍ŋndo̍ ho̍ō ā 
kɛ̄ɛ̍ ndu̍. 

26Ndu̍yɛ̍ mɛ̄ɛ̍ wāŋnda̍ ā wa̍ sɔ̄ɔ̍ŋ tōsāa̍ o̍ bōōndi̍i̍ No̍wā wa̍ o̍ chi̍e̍ēŋndo̍ chōo̍ ve̍ 
yɛ̍, le̍nde̍ ko̍ni̍ wāŋnda̍ lō ni̍ŋ to̍sāa̍ ni̍ mbō lo̍ o̍ ko̍ŋ mī bōōndi̍i̍ Po̍ Wānā Pɔ̍nɔ̍ɔ̍ 
ō hūŋ ni̍ŋ nde̍ ī fūūlu̍u̍. 

27A̍ bōōndi̍i̍ No̍wā ve̍, wāŋnda̍ wa̍ di̍o̍la̍ ndā mā kōlī mu̍ɛ̍īmā ndā. Pūa̍a̍ wa̍ 
lāāndūa̍a̍ pūwɔ̄ɔ̍, ndu̍yɛ̍ mī wāŋ lāāndūa̍a̍ chūā pi̍a̍a̍ndūa̍a̍. Ā lo̍ mu᷅ŋ tōsāa̍ ha̍a̍a̍, 
mbo̍ fūūlūū a̍ bōōndi̍i̍ No̍wā lu̍ɛ̍ī o̍ dɛ̄ndɛ̄ bɛ̍ndōo̍ ni᷄ŋ nde̍. Mi̍ pīɔ̍ɔ̍ tūāl. Mi̍ 
mɛ̄ŋnda̍ŋ mā hūŋ mi̍ mā dīū nda̍ kpo̍u̍. 

28Le̍nde̍ ko̍ni̍ i̍ yɔ̍nu̍ŋ o̍ bōōndi̍i̍ Lɔ̍tū wa̍ o̍ chi̍e̍ēŋndo̍ chōo̍ ve̍ ni̍. Wāŋnda̍ wa̍ 
di̍o̍la̍ ndā, mā kōlī mu̍ɛ̍īmā ndā. Ā wa̍ nyɔ̄ɔ̍ŋ pīīndūūwo̍ a̍ pīsīo̍o̍. Ā wa̍ tɔ̄lɔ̄ɔ̄la̍ŋ a̍ 
tāŋgūlta̍ŋ. 

29Kɛ̍, pāa̍le̍ pa̍a̍le̍ Lɔ̍tū pi̍si̍ pēlēi̍ So̍dɔ̄m chi̍e̍e̍ le̍ŋ, mi̍ yīŋnde̍ŋ lē cha᷄ŋ cho̍o̍ cho̍o̍ 
lātūlu̍ a̍ pōūtā lēyīŋnda̍ŋ, mi̍ lē hu᷄ŋ di̍ū nda̍ pa̍ku̍. 

30Le̍nde̍ ko̍ni̍ i̍ cho̍ wā o̍ pāa̍le̍ Mɛ̄lɛ̄ka̍ chɔ̄m ni̍ŋ wāna̍ nda̍ vēēlū āā, Po̍ Wānā 
Pɔ̍nɔ̍ɔ̍ wo̍ le̍ŋ chōo̍ ni̍. 

31“O̍ pāa̍le̍ le̍ŋ chōo̍, wāna̍ cho̍ wā o̍ chīɛ̄īyo̍ chōo̍ mi̍ wōlɔ̄ɔ̄lā ndɔ̄la̍ŋ lā wa̍ chīɛ̄ī 
ni̍ŋ ndo̍, ō lu̍ɛ̍ī lɛ̄ le̍ la̍ŋ chūā le̍. Le̍nde̍ ko̍ni̍, wāna̍ cho̍ wā o̍ chīɛ̍i̍ ni᷄ŋ ndo̍ ō mi̍i̍ŋgū 
lɛ̄ nyɛ̄ o̍ nyɛ̄ chūā a̍ mākɔ̄ɔ̄ chi̍e̍e̍ le̍. 

32Lā lōōnu̍ŋ nyɛ̍ yɔ̍nu̍ŋ a̍ la̍nɔ̍ɔ̍ Lɔ̍tū wo̍. 

33Wānā o̍ wāna̍ ki̍ndi̍ le̍ yōōmū ndɔ̄ɔ̍ chīīndīa̍a̍ pɛ̍, yōōmū kālāa̍ chō ndu̍ hīɔ̄lɔ᷄ŋ. 
Ndu̍yɛ̍ wānā o̍ wāna̍ yōōmū ndɔ̄ɔ̍ hɛ̄lu᷄ŋ yɛ̍ pɛ̍, yōōmū ndɔ̄ɔ̍ chō chīndā. 

34Mī di̍mu̍l nya̍, wānāā ŋīɔ̍ɔ̍ŋ ā wā ni̍ŋ i̍hi̍ni̍ o̍ kpēlē nyūmmā māŋ, mī ki̍i̍la̍a̍ 
Mɛ̄lɛ̄ka̍a̍ chu̍a̍ ō pīlɛ̍, mī ō pīlɔ̍ɔ̍ lo̍. 

35Wāŋ lāāndūa̍a̍ nda̍ ŋi̍ɔ̍ɔ̍ŋ ā wā ni̍ŋ chu̍o̍o̍ lātūlu̍, mī ki̍i̍la̍a̍ Mɛ̄lɛ̄ka̍a̍ chu̍a̍ ō pīlɛ̍, 

mī ō pīlɔ̍ɔ̍ lo̍. [36Pūa̍a̍ nda̍ ŋi̍ɔ̍ɔ̍ŋ ā wā ni̍ŋ wa̍llo̍ o̍ chīɛ̍i̍ ni᷄ŋ, mī ki̍i̍la̍a̍ Mɛ̄lɛ̄ka̍a̍ 
chu̍a̍ ō pīlɛ̍, mī ō pīlɔ̍ɔ̄ lo̍.]” 

37Mi̍ bu̍ɛ̍i̍yāā ndūa̍a̍ nyūnā ndu̍ āā, “Kūɛ̍ɛ̍nɛ̍ he̍ī chō yɛ̄ yɔ̄nɔ᷄ŋ, Māsānɔ̄ɔ̍?” 

Mi̍ Chi̍i̍sū mu̍lī o̍ lētāle̍ ni᷄ŋ āā, “Nāa̍ vīsī vīlɛ̍i̍yo̍ wā wa̍, lo̍ŋ yi̍bɛ̍i̍ya̍ ā chūūŋgi̍āŋ 
ni̍.” 

Lu̍kū 18 

Chūā pɔn̍ɔ ̍ndɔ ̄vī wo̍ nda̍ māsā pil᷅ɛ ̍
1Mi̍ Chi̍i̍sū di̍mūl bu̍ɛ̍i̍yāā ndūa̍a̍ tālo̍o̍, le̍ nda̍ chɔ̄mndo̍ māā ā nɔ̄ le̍ Mɛ̄lɛ̄ka̍ pīɛ̄īyo̍ 
lɔ̍ɔ̍ lɔ̍ɔ̍, māā ā wu᷅ ŋ̄dīāl te̍. 

2Mbo̍ dīmī āā, “Po̍ ma̍sā pīlɛ̍ wa̍ o̍ chi̍e̍e̍ pu̍m ni̍, ndu̍ o̍o̍ nɔ̍ i̍si̍o̍o̍ŋ le̍ Mɛ̄lɛ̄ka̍ le̍, 
kɛ̄lɛ̄ŋgāā mbō būūla̍ŋ a̍ wānā. 

3Chūā vīi̍ pīlɛ̍ ō pɔ̍nɔ̍ ndɔ̄ ve̍ lɛ̍ īchāli̍ le̍ wo̍ ō wa̍ chi̍e̍e̍ ko̍ŋ ni᷄ŋ. Le̍ lɔ̍ɔ̍ lɔ̍ɔ̍ chūa̍a̍ 
ho̍ō wa̍ hūnɔ̄ɔ̍ o̍ māsāa̍ ho̍ō lo̍ le̍ sūɛ̍i̍ ndūɛ̍i̍ mbō dīmūl ndu̍ āā, ‘Ke̍ ya̍ di̍ nūu̍ na̍a̍ 
wāna̍ na̍a̍ ŋ̄ chō kɔ̍ɔ̍sɔ̍ɔ̍ wo̍ tɛ̄ɛ̄ŋ.’ 

4-5Le̍ te̍le̍ŋ ti̍ŋ māsāa̍ ho̍ō sa̍a̍lāŋ te̍. Kɛ̍ o̍ mɛ̄ɛ̄lu̍la̍ŋ kpɔ̍ŋ, mbo̍ dīmī o̍ kɔ̄l ni᷄ŋ āā, 
‘Chūa̍a̍ ho̍ō chō ya̍ kɔ̄llo̍ lɛ̄ndīo̍o̍ bɔ̄ɔ̍. Le̍ he̍ī, mi̍ chē bɛ̍ɛ̍ I̍ nɔ̍ i̍si̍o̍o̍ŋ le̍ Mɛ̄lɛ̄ka̍ le̍, 
kɛ̄lɛ̄ŋgāā mī nɔ̍ būūla᷄ŋ wāna̍ chi̍e̍e̍, kɛ̍, I̍ cho̍ ndu̍ di̍ ndɔ̄ɔ̍ kē. Ko̍ŋ to̍sā ni̍ mbō 
kēlu᷄ŋ ya̍ kɔ̄ɔ̄lī.’ ” 

6O̍ ko̍ŋ, mi̍ Māsānɔ̄ɔ̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Lā tūe̍i̍ yɔ̍ mɛ̄ɛ̍ māsa̍ 
lāka̍fāa̍ ho̍ō dīmi̍ yɛ̍. 

7Bāā Mɛ̄lɛ̄ka̍ yɛ̄, wānāā ndūa̍a̍ o̍ hɛ̍li̍ ma̍ wā ndu̍ pīɛ̄īyo̍ ī dīi̍ a̍ ī chɔ̄l le̍ nda̍ mālāa̍ 
wa̍, ō ke᷅ nda̍ di̍ ndāa̍ le̍? Bāā mbō tōsa̍ ta̍ma̍la̍a̍ le̍ nda̍ di̍ ndāa̍ kīo̍o̍? 

8Mī di̍mu̍l nya̍, kīo̍o̍ o̍ ke᷅ nda̍ di̍ ndāa̍ chɔ̍ chɔ̍ ni̍. Kɛ̍ ndu̍yɛ̍, tē wāna̍ nda̍ vēēlū āā, 
Po̍ Wānā Pɔ̍nɔ̍ɔ̍ wo̍ hīŋ pɛ̍, bāā ō kōmāl ni̍ŋ pa̍ ŋ̍wa᷅ŋ o̍ chi̍e̍ēŋndo̍ chōo̍ a̍ la̍a̍la̍ŋ 
a̍ ndu̍ wa̍?” 

Wānāā ŋīɔɔ̍ŋ̍āa̍ ku̍ɛ ̄Mɛl̄ɛk̄a̍ pīɛī̄yo̍ wa̍ 
9Mi̍ Chi̍i̍sū di̍mī tālo̍o̍ ho̍ō le̍ wānāa̍ nɔ̍ yīya᷄ŋndo̍ māā ā chō wānāā sa̍kpō Mɛ̄lɛ̄ka̍ 
o̍ hɔ̄l, ndu̍yɛ̍ ā chi᷅ cha̍a̍ŋāā ndāa̍ nyɛ̄ o̍ nyɛ̄ le̍ wa̍. 

10Mbo̍ dīmī āā, “Pūa̍a̍ pu̍m a̍ wa̍ ni̍, nda̍ ŋi̍ɔ̍ɔ̍ŋ. Fālīsi̍īnɔ̄ɔ̍ ō pīlɔ̍ɔ̄ wa̍ ni̍. Ō pīlɔ̍ɔ̄ 
kɔ̍sɔ̄ŋnɔ̄ɔ̍. Ma̍ kūā o̍ chīɛ̍i̍ Mɛ̄lɛ̄ka̍a̍, le̍ Mɛ̄lɛ̄ka̍ pīɛ̄īyo̍. 

11Mi̍ Fālīsi̍īnɔ̄ɔ̍ sīm Mɛ̄lɛ̄ka̍ pīɛ̄īyo̍. Mbo̍ dīmī o̍ kɔ̄l ni᷄ŋ āā, ‘Mɛ̄lɛ̄ka̍, I̍ me̍l nu̍m 
ba̍li̍ka̍, kāni̍ fu̍u̍le̍, I̍ cho̍ mɛ̄ɛ̍ wāŋnda̍ ā pūm ā chō yɛ̍ le̍. Nda̍ chō māchūāā wānāa̍ 
di̍ā nyɛ᷅m pi̍la̍ŋ nda̍, wānāā lāka̍fāa̍, wānāā sūūndɛ̍i̍ya̍. I̍ cho̍ bɛ̍ɛ̍ mɛ̄ɛ̍ po̍ kɔ̍sɔ̄ŋnɔ̄ɔ̍ 
ho̍ō chō yɛ̍ le̍. 

12Lē dīi̍ŋ wa̍ŋ ya̍ I̍ bi̍ī su᷅mndo̍ o̍ lɔ̍ɔ̍ bɛ̄ŋgu̍ ni̍. Ndu̍yɛ̍, nyɛ̄ o̍ nyɛ̄ ya̍ I̍ sɔ̍la̍ mɛ̄ɛ̍ mī 
fa̍ŋa̍ ta̍la̍ma̍ Mɛ̄lɛ̄ka̍a̍ lēchōo̍.’ ” 

13Mi̍ Chi̍i̍sū hi̍a̍ū lāchī a̍ sūɛ̍i̍ āā, “Kɛ̍, po̍ kɔ̍sɔ̄ŋnɔ̄ɔ̍ ndu̍, mɛ̄ɛ̍ o̍ wa̍ pīɛ̄īle̍ŋ, mbo̍ 
sīm kɔ̄ɔ̄lī pɔ̍. Hɔ̄lla̍ bɛ̍ɛ̍ ō nɔ̄la̍ chu̍ā chōo̍ mbō tōfa̍ o̍ ha̍la̍ le̍. Mbo̍ bīīnu᷄ŋ kɔ̍mɔ᷄ŋ a̍ 
mɔ̍nɛ̍i̍. Mbo̍ dīmī āā, ‘Mɛ̄lɛ̄ka̍ tūīīnu̍ŋ ya̍ īnyīɛ̍ɛ̍ fɔ̍. Wāna̍ yɔ̄ŋ wɔ̄ɔ̍ŋndo̍ ya̍ I̍ cho̍ 
ni̍.’ ” 

14Mi̍ Chi̍i̍sū hi̍a̍ū lāchī a̍ dīmīo̍o̍ āā, “Mī di̍mu̍l nya̍, po̍ kɔ̍sɔ̄ŋnɔ̄ɔ̍ ho̍ō ndu̍ Mɛ̄lɛ̄ka̍ 
tōsa̍ ni̍ mbo̍ sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l. Mbo̍ mīīŋgu᷄ŋ o̍ ndu̍ lo̍. Kɛ̍, 
Fālīsi̍īnɔ̄ɔ̍ ho̍ō ndu̍ ī yɔ̄nu̍ŋ le̍nde̍ a̍ ndu̍ le̍. Kāni̍ fu̍u̍le̍, wānā o̍ wāna̍ he̍e̍lu̍ ndu̍ 
pi̍la̍ pɛ̍, Mɛ̄lɛ̄ka̍ tūsi̍ ndu̍ tōōlō. Kɛ̍, wānā o̍ wāna̍ tu̍si̍ ndu̍ pi̍la̍ tōōlō pɛ̍, Mɛ̄lɛ̄ka̍ 
hēēlu̍ ndu̍.” 

Chii̍s̍ū nda̍ chūāāmbūāā pɔm̄būa̍a̍ 
(Māa̍ti̍u̍ 19:13-15; Ma̍kī 10:13-16) 

15Wāŋnda̍ wa̍ hūnɔ̄ɔ̍ a̍ chūāāmbūāā pɔ̄mbūa̍a̍ nāa̍ Chi̍i̍sū chu̍a̍, le̍ mī ndu̍ o̍o̍ 
ha̍ndu̍ nda̍ bāla̍ŋ chōo̍. Kɛ̍, mɛ̄ɛ̍ bu̍ɛ̍i̍yāā ndūa̍a̍ chē chūāāmbūāā pɔ̄mbūa̍a̍, ma̍ 
dōōnu᷄ŋ wa᷅ŋnda̍ ha̍ā tu̍mbe̍. 

16O̍ ko̍ŋ kɔ̍ɔ̍lī, mi̍ Chi̍i̍sū ve̍e̍lū chūāāmbūa̍a̍. Mbo̍ dīmī āā, “Lā ma᷄l ndā mā hīŋ 
nāa̍ yā chu̍a̍. Lā ku̍u̍nā nda̍ le̍. Kāni̍ fo̍ndōle̍, le̍ ha̍ā ndo̍ō māsāle̍ Mɛ̄lɛ̄ka̍le̍ŋ lē chō 
ni̍. 

17Mī di̍mu̍l nya̍, wānā o̍ wāna̍ chɛ̍l mī Mɛ̄lɛ̄ka̍ wa̍ māsāa̍ ndu̍ chōo̍ māā 
chūāāmbɔ̄ le̍, ō lu̍e̍ī o̍ māsāle̍ Mɛ̄lɛ̄ka̍le̍ŋ ni᷄ŋ te̍.” 

Chii̍s̍ū nda̍ po̍ su̍lāā pīlɛ ̍

(Māa̍ti̍u̍ 19:16-30; Ma̍kī 10:17-31) 

18Mi̍ wānā bɛ̍ndū pīlɛ̍ nyūnā Chi̍i̍sū āā, “Ti̍chɛ̄i̍nɔ̄ kɛ̄ndɔ̄ɔ̍, ō yɛ̄ɛ̍nɛ̍ ya̍ I̍ to̍sa̍ yɛ̍ mī 
sɔ̍la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍?” 

19Mi̍ Chi̍i̍sū nyu̍nā ndu̍ āā, “Le̍ yɛ̄ɛ̍nɛ̍ ŋ̄ vēēlu̍ yɛ̄ ya̍ āā, ti̍chɛ̄i̍nɔ̄ kɛ̍ndɔ̄ɔ̍? Wānā o̍ 
wānā cho̍ o̍ kɛ̍ndɛ̄ le̍ mɛ̄ɛ̍ Mɛ̄lɛ̄ka̍ ndu̍ pīlɛ̍ kpe̍. 

20Ā sīnā sa̍wāla̍ Mɛ̄lɛ̄ka̍ ke̍ Mūu̍sē la̍ŋ. Sāwāla̍ŋ nda᷅ŋ lā dīmi̍ āā, ‘Su̍u̍ndā le̍. Di̍ī 
wāna̍ chi̍o̍o̍ le̍. Yɔ᷅ŋ lēvīī le̍. Tɛ̍ndā se̍īlē lāka̍fā le̍. Ke̍ fi̍nyā nu̍m bɛ̄ɛ̄le̍ŋ a̍ kālā 
nu̍m.’ ” 

21Mi̍ pōo̍ mūlūl ndu̍ āā, “I̍ lo̍ ō pɔ̄mbɔ̄ mi̍ ka̍ndū sāwāla̍ŋ nda᷅ŋ kpe̍de̍ chu̍a̍a̍.” 

22Mɛ̄ɛ̍ Chi̍i̍sū tu̍e̍ī nyɛ̄ pōo̍ dīmi̍ wo̍, mbo̍ dīmūl ndu̍ āā, “Ō lo̍ wɔ̄ nu̍m nyɛ̄ pīlɛ̍ le̍ 
tōsāa̍. Kɔ̍ mā kɔ̍ pi̍sī nyɛ̄ o̍ nyɛ̄ ŋ̄ nɔ̄ mā ke̍ wānāā tāmbɛ̍i̍ya̍ ka̍ni̍ŋ mu̍ŋ. Ā chō 
sūllo̍ sɔ̄lā o̍ Mɛ̄lɛ̄ka̍ lo̍. Tē a̍ to̍sa̍ he̍ī pɛ̍ ā hīŋ, ā sīmnu᷄ŋ bu̍ɛ̍ī nī.” 

23Ndu̍yɛ̍, pōo̍ ho̍ō ndu̍ o̍o̍ su̍l ta̍u̍. Le̍ he̍ī, mɛ̄ɛ̍ Chi̍i̍sū di̍mi̍ māā ō pīsī nyɛ᷅ o̍ nyɛ̄ o̍ 
nɔ̍, mbo̍ tāmbū kɔ̄l ta̍u̍. 

24Mɛ̄ɛ̍ Chi̍i̍sū che᷅ māā ō tāmbu̍ kɔ̄l, mbo̍ dīmī āā, “Ī chō ī kālā mī wānā su̍lāa̍ lūɛ̄ī 
o̍ māsāle̍ Mɛ̄lɛ̄ka̍le̍ŋ ni᷄ŋ. 

25Ī chō bɛ̍ɛ̍ŋ le̍ vīsī bānā bānā nda̍ vēēlū āā, nyɔ̍mi̍ɔ̍ɔ̍ wo̍ mbō kēēku̍ o̍ tɛ̄ɛ̄ŋgū 
lēsīɛ̄ndīo̍o̍ ni᷄ŋ mbo̍ hīāū le̍ wānā su̍lāa̍ lūɛ̄īyɔ̄ɔ̍ o̍ māsāle̍ Mɛ̄lɛ̄ka̍le̍ŋ ni᷄ŋ.” 

26Mi̍ wānāa̍ tu̍e̍ī nyɛ̄ Chi̍i̍sū di̍mi̍ wo̍ wa̍ nyūnā ndu̍ āā, “Mɛ̄ɛ̍, nɛ̄ɛ̍nɛ̍ pi̍āŋ yɛ̍ ni̍ŋ?” 

27Mbo̍ dīmūl nda̍ āā, “Nyɛ̄ wāna̍ chi̍o̍o̍ ō nɔ̍lā to̍sā le̍ wo̍, Mɛ̄lɛ̄ka̍ ndu̍ nɔ̍lā mbō 
tōsa̍ ndu̍.” 

28Mi̍ Pītɛ̍ di̍mūl ndu̍ āā, “Māsānɔ̄ɔ̍, lo̍o̍nu̍ŋ māā ŋ̄ ma᷄l nyɛ̄ o̍ nyɛ̄ na̍a̍ ŋ̄ nɔ̄ mi̍ ŋ̄ 
tūāl nu̍m kɔ̄ɔ̄lī.” 

29Mi̍ Chi̍i̍sū di̍mūl nda̍ āā, “Mī di̍mu̍l nya̍, wānā o̍ wāna̍ ma̍l chīɛ̄ī ndɔ̄ɔ̍ pɛ̍, 
kɛ̄lɛ̄ŋgāā la̍a̍ ndɔ̄, kɛ̄lɛ̄ŋgāā pɔ̄mbūāā ndūa̍a̍, kɛ̄lɛ̄ŋgāā bɛ̄ndāā ndūa̍a̍, kɛ̄lɛ̄ŋgāā 
kāla̍ ndɔ̍ kɛ̄lɛ̄ŋgāā fi̍nyā ndɔ̄, kɛ̄lɛ̄ŋgāā chūāūwāā ndūa̍a̍, le̍ tōsāa̍ mī Mɛ̄lɛ̄ka̍ wa̍ 
māsāa̍ wāŋnda̍ chōo̍ pɛ̍, 

30wānā ko̍ŋ chō hūnɔ̄ɔ̄ nyɛ̄ sɔ̄lā o̍ te̍le̍ŋndo̍ ho̍ō ni᷄ŋ, mbō hīōū nyɛ̄ o̍ nyɛ̄ ndu̍ o̍o̍ 
nɔ̍, ndu̍yɛ̍, mbō hu᷄ŋ sɔ̍lā yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ fɛ̍ɛ̍ŋ.” 

Chii̍s̍ū dim̍i ̍o̍ yāa̍ ndɔɔ̄ ̍māā ā chō ndu̍ dīyɔɔ̄ ̄
(Māa̍ti̍u̍ 20:17-19; Ma̍kī 10:32-34) 

31Mi̍ Chi̍i̍sū ku̍ā a̍ bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍, nda̍ kpe̍e̍le̍. Mbo̍ dīmūl nda̍ āā, 
“Ŋ̄ chō la̍ŋ Chūlu̍sɛ̄lɛ̄m. Ndu̍yɛ̍, nyɛ̄ o̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ pōōnyi̍a̍a̍ a̍ 
wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ o̍kɔ̄ɔ̄, ō chō yɔ̄nɔ᷄ŋ kpe̍de̍. 

32Ā chō ndu̍ mālɔ̄ɔ̄ wānāa̍ cho̍ a̍ Chu̍ū le̍ wa̍ o̍ ba̍. Ndu̍yɛ̍ o̍ ko̍ŋ kɔ̍ɔ̍lī, mā sīīŋgu̍u̍ 
ndu̍ nyɛ̄ ndā ma̍māā. Ā chō ndu̍ yīōū mā tūfū ndu̍ lɔ̄lūa̍ŋ chōo̍ mā lɔ̄ɔ̄ ndu̍ lɔ̄ɔ̍ 
pi̍la̍. Ndu̍yɛ̍ o̍ ko̍ŋ kɔ̍ɔ̍lī, mā dīī ndu̍. 

33Tē ā dīī ndu̍ pɛ̍, o̍ pālɛ̍i̍ yāa̍ ndɔ̄ɔ̍ ō mīīŋgu̍ vɛ̄lɛ̄ yōōmū.” 

34Kɛ̍, bu̍ɛ̍i̍yāā ndūa̍a̍, nyɛ᷅ o̍ nyɛ̄ o̍ di̍mi̍, ā sīna̍ ndu̍ pɛ̄ŋgu̍ le̍. Mi̍ ī yɔ̄nu᷄ŋ mɛ̄ɛ̍ nda̍ 
vīŋ wa̍nā i̍sɔ̍ɔ̍. Ā sīna̍ nyɛ᷅ o̍ wa̍ sūɛ̍i̍ a̍ ndu̍ o̍kɔ̄ɔ̄ wo̍ le̍. 

Chii̍s̍ū to̍sa̍ mi ̍po̍ su̍mɛi̍y̍o̍ chā 
(Māa̍ti̍u̍ 20:29-34; Ma̍kī 10:46-52) 

35Mɛ̄ɛ̍ Chi̍i̍sū fu̍u̍lu̍u̍ Chɛ̄lu̍i̍kō i̍kɛ̍i̍, po̍ su̍mɛ̍i̍ pi᷅lɛ̍ wa̍ īchāli̍ o̍ nɛ̄īyo̍ da̍ŋga̍la̍ mbō 
pīɛ̄ī wa᷅ŋnda̍ nyɔ̄ɔ̍ŋ. 

36Mɛ̄ɛ̍ pōo̍ ho̍ō tūēī fāŋgāa̍ hīōūwɔ̄ɔ̍ wɔ̍kɔ̄ wɔ̄kɔ̄, mbo̍ nyūnā āā, “Wɔ̄kɔ̄ wɔ̄kɔ̄ 
bɛ̄ndū yɛ̄ɛ̍nɛ̍ cho̍ yɛ̄ ho̍ō sūɛ̍i̍?” 

37Mi̍ wāŋnda̍ dīmūl ndu̍ āā, “Chi̍i̍sū ho̍ō Na̍a̍sa̍lūɛ̄ī, ndu̍ cho̍ hīōūwɔ̄ɔ̍ ni̍.” 

38Mɛ̄ɛ̍ o̍ tu̍e̍ī le̍nde̍, mbo̍ dēŋī chōo̍ cho̍o̍ kpe̍le̍ŋ āā, “Chi̍i̍sū, nūm Po̍ Dēēvi̍o̍o̍, 
tūīīnu̍ŋ ya̍ īnyīɛ̍ɛ̍ fɔ̍.” 

39Kɛ̍, mi̍ wānāa̍ wā lāchī wa̍ kpāā ndu̍ āā, “Pɛ̍ŋgi̍ bɔ̍ɔ̍lūūwo̍.” Kɛ̍, mbo̍ chɔ̄ɔ̄lū dēŋī 
āā, “Nūm Po̍ Dēēvi̍o̍o̍, tūīīnu̍ŋ ya̍ īnyīɛ̍ɛ̍ fɔ̍.” 

40Mi̍ Chi̍i̍sū si᷅m. Mbo̍ dīmūl wāŋnda̍ māā ā hu᷄ŋ a̍ ndu̍ nāa̍ ndu̍ chu̍a̍. Mɛ̄ɛ̍ pōo̍ 
sɔ̄ɔ̄ŋgu̍u̍ Chi̍i̍sū īkɛ̄i̍, mi̍ Chi̍i̍sū nyūnā ndu̍ āā, 

41“Ō yɛ̄ɛ̍nɛ̍ ŋ̄ hɛ̄na̍ŋ yɛ̍ mī to̍sa̍l nu̍m?” Mi̍ pōo̍ dīmī āā, “Fāllo̍, I̍ hɛ̍na̍ŋ mī che᷅.” 

42O̍ ko̍ŋ, mi̍ Chi̍i̍sū di̍mī āā, “Ka̍ndu̍ vɛ̍lɛ̄ chɔ̄ɔ̍. Tīīnda᷄ŋ ŋ̄ nɔ̄ wo̍ tōsa̍ ma̍ sīāŋgū.” 

43O̍ lē pīlɛ̍ ni᷄ŋ kpe̍, mbo̍ chā wa̍la̍ŋ. Mbo̍ tūāl Chi̍i̍sū kɔ̄ɔ̄lī, mbō kūā a̍ Mɛ̄lɛ̄ka̍ 
sāŋgālāa̍. Mɛ̄ɛ̍ wāŋnda̍ chē nyɛ̍ yɔ̍nu̍ŋ ndo̍, nda̍ bɛ̍ɛ̍ ma̍ sāŋgālā Mɛ̄lɛ̄ka̍. 

Lu̍kū 19 

Chii̍s̍ū ku̍ɛ ̄o̍ chīɛī̄ po̍ kɔs̍ɔŋ̄nɔ ̄pīlɛ ̍
1Mi̍ Chi̍i̍sū fu̍u̍lūū Chɛ̄lu̍i̍kō, ndu̍yɛ̍, mbo̍ wā kēēkōo̍ chi̍o̍o̍ tɛ̄ɛ̄ŋ. 

2Po̍ pi᷅lɛ̍ wa̍ lo̍ŋ dīōla̍ŋ āā Sāki̍ɔ̍ɔ̄. Māsa̍ kɔ̍sɔ̄ŋnda̍ o̍ wa̍ ni̍. Ndu̍yɛ̍, ō wa̍ wāna̍ nyɛ̄ 
sɔ̄lāā. 

3Pōo̍ ho̍ō ndu̍ o̍o̍ nɔ̍ yēēmɛ̍i̍ le̍ mī ndu̍ o̍o̍ che᷅ wāna̍ Chi̍i̍sū cho̍ wo̍. Kɛ̍, ō nɔ̄la̍ le̍, 
kāni̍ fāŋgāa̍ wa̍ ta̍u̍, ndu̍yɛ̍ wānā bi̍ŋgīo̍o̍ o̍ wa̍ ni̍. 

4Le̍ he̍ī, mbo̍ nyāānu᷄ŋ la̍chi̍ o̍ nɛ̄i̍ Chi̍i̍sū ndu̍ o̍o̍ nɔ̍ le̍ kɔ̄la̍ŋ ndo̍. Mbo̍ kɔ̍ he᷅l o̍ 
yɔ̄m si̍ka̍mɔ̄ɔ̄, le̍ hāli̍ kpe̍ŋ mbō chē Chi̍i̍sū. 

5Mɛ̄ɛ̍ Chi̍i̍sū fu̍u̍lu̍u̍ o̍ fo̍ndāŋ kōŋ, mbo̍ tōfā o̍ yɔ̄mndo̍ chōo̍. Mbo̍ dīmūl Sāki̍ɔ̍ɔ̄ 
āā, “Sāki̍ɔ̍ɔ̄, to̍l chɔ̍ chɔ̍. Mīāl nūm ya̍ I̍ cho̍ hāū ni̍.” 

6Mi̍ Sāki̍ɔ̍ɔ̄ tu̍āl chɔ̍ chɔ̍. Ma̍ kūā o̍ chīɛ̄ī ndɔ̄ɔ̍. Mbo̍ kɔ̍ yi̍yā Chi̍i̍sū a̍ kɔ̄l kɛ̄ndɛ̄. 

7Mɛ̄ɛ̍ wāŋnda̍ chē nyɛ̍ yɔ̍nu̍ŋ ndo̍, nda̍ kpe̍de̍ ma̍ kāndū ŋɔ̄ɔ̄chīa̍ŋnda̍ŋ āā, “Ō kūɛ̄ 
le̍ wāa̍ mīāl wāna̍ yɔ̄ŋ wɔ̄ɔ̍ŋndo̍.” 

8O̍ ko̍ŋ kɔ̍ɔ̍lī, mi̍ Sāki̍ɔ̍ɔ̄ si᷅m wāŋnda̍ kpe̍de̍ la̍chi̍ mbo̍ dīmī āā, “Fāllo̍, nyɛ̄ o̍ nyɛ̄ 
ya̍ I̍ nɔ̍, I̍ cho̍ pīɔ̄ū tɛ̍ɛ̄ŋ mī ke̍ wānāā tāmbɛ̍i̍ya̍. Ndu̍yɛ̍, nyɛ̄ o̍ nyɛ̄ ya̍ I̍ de᷅ wānā o̍ 
wānā o̍ bā a̍ lāka̍fā, I̍ cho̍ ni᷅ŋ mīŋgī wānā ko̍ŋ o̍ bā sālā hīɔ̍ɔ̍lu̍.” 

9Mi̍ Chi̍i̍sū di̍mūl ndu̍ āā, “Mɛ̄lɛ̄ka̍ pīŋi̍ hāū wa̍nāa̍ cho̍ chīɛ̄ī ni̍ŋ na̍nu᷄ŋ nda̍. Pōo̍ 
ho̍ō bɛ̍ɛ̍ o̍ pūlāle̍ E̍bīlāha᷅mnde̍ŋ chōo̍ o̍ fu̍la̍ ni̍. 

10Kāni̍ fu̍u̍le̍, wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ hīŋ māhūnāā le̍ mbō 
nūūvi̍a̍a̍ wānāa̍ cho̍ ā lāāsīa̍ŋ nda̍, ndu̍yɛ̍ mbō pīŋi̍ nda̍.” 

Tālo̍o̍ a̍ bu̍ɛi̍y̍āā nda̍ ke̍ nyɛ ̄sɔl̄āa̍ wa̍ o̍kɔɔ̄ ̄
(Māa̍ti̍u̍ 25:14-30) 

11Mɛ̄ɛ̍ wāŋnda̍ wa̍ nīla̍ŋ yāŋɔ̄ɔ̍ o̍ nyɛ̄ Chi̍i̍sū wa̍ dīmīo̍o̍ wo̍, mbo̍ hīāū lāchī a̍ nda̍ 
tālo̍o̍ dīmūllo̍. Ndu̍yɛ̍, Chi̍i̍sū wa̍ ni᷅ŋ Chūlu̍sɛ̄lɛ̄m i̍kɛ̍i̍. O̍ ko̍ŋ kɔ̍ɔ̍lī, mi̍ wāŋnda̍ wā 
yīya᷄ŋndo̍ māā, Mɛ̄lɛ̄ka̍ wāa̍ Māsāa̍ wāŋnda̍ chōo̍ ō chō sūɛ̍i̍ yɔ̍nu̍ŋ su̍ŋ su̍ŋ. 

12Le̍ he̍ī, mi̍ Chi̍i̍sū di̍mūl nda̍ tālo̍o̍ āā, “Po̍ Sa̍la̍ma̍ pi᷅lɛ̍ chɛ̍ŋ ni̍, mbo̍ kɛ̄ɛ̄sīāā le̍ 
kɔ̄la̍ŋ o̍ lɛ̄ŋndē pīlɛ̍ ni᷄ŋ pɔ̍ le̍ mī nda̍ a̍a̍ kɔ̍ chu̍ā ndu̍ māsāle̍ŋ le̍ mī ndu̍ o̍o̍ hu̍ŋ 
wa᷅ o̍ lɛ̄ŋndē ndɔ̄le̍ŋ chōo̍. O̍ ko̍ŋ kɔ̍ɔ̍lī, tē nda̍ a̍a̍ chu̍a̍ ndu̍ māsāle̍ŋ pɛ̍, ndu̍ o̍o̍ 
mi̍i̍ŋgu̍. 

13Kɛ̍ lɔ̍ɔ̍ pa̍ o̍ ku̍ā mbo̍ vēēlū bu̍ɛ̍i̍yāā ndūa̍a̍ ŋ̄wāŋ tɔ̍. Mbo̍ chūā ka̍ni̍ŋ 
ŋ̄ko̍o̍līi̍yo̍ŋ tɔ̍, mbo̍ pīɔ̄ū nda̍. Mbo̍ dīmūl nda̍ āā, ‘Lā kōma̍ hi̍ŋnu᷄ŋ a̍ nyɛ̄ sɔ̄lāa̍ 
ho̍ō, ha̍a̍a̍ mbō lo̍ o̍ ko̍ŋ mī mi̍i̍ŋgu̍.’ 

14Kɛ̍, mɛ̄ɛ̍ o̍ ku̍ɛ̄ mi̍ wāŋnda̍ o̍ lɛ̄ŋndē ndɔ̄le̍ŋ ni᷄ŋ a̍ tu᷅l ndu̍ lēyɛ̄. Ma̍ vīām wānā 
lo̍ŋ āā, ‘Kɔ̍ di̍mūl nda̍ āā, Ŋ̄ hɛ̄na̍ŋ mī lāŋu̍nɔ̄ kōŋ ō wa̍ na̍a̍ chōo̍ ma̍sā le̍.’ 

15“Kɛ̍ o̍ ko̍ŋ ni̍ŋ kpo̍u̍, mbo̍ sɔ̍la̍ māsāle̍ŋ ka̍ŋga̍la̍ŋ. Mbo̍ mīīŋgū. Mɛ̄ɛ̍ o̍ mi̍i̍ŋgu̍, 
mbo̍ vīām wānā ma̍ vēēlū bu̍ɛ̍i̍yāā ndūa̍a̍ ndu̍ o̍o̍ ke̍ nyɛ̄ sɔ̄lāa̍ wa̍. Ndu̍ o̍o̍ hɛ̍na̍ŋ 
mī ndu̍ o̍o̍ si̍na̍ mɛ̄ɛ̍ kpɛ̍ nda̍ sɔ̄la̍ nyɛ̄ sɔ̄lāa̍ o̍ ka̍ni̍ŋ o̍ ke̍ nda̍ wo̍ŋ ni᷄ŋ yɛ̍. 

16Mi̍ bu̍ɛ̍ī tāso̍o̍ hūŋ. Mbo̍ dīmī āā, ‘Māsānɔ̄ɔ̍, ka̍ni̍i̍ īko̍o̍līi̍ ŋ̄ ke̍ ya̍ ve̍, ka̍ni̍o̍ŋ ŋ̄ 
de᷄l lēchōo̍ tɔ̍.’ 

17Mi̍ ma̍sānɔ̄ ndɔ̄ɔ̍ dīmūl ndu̍ āā, ‘Ni̍wa̍li̍, ā chō bɔ̄ɔ̍ bu̍ɛ̍ī kɛ̄ndɛ̄. Ā chō sa̍na̍a̍ o̍ 
nyɛ̄m pɔ̄mbɔ᷄ŋ chōo̍. Le̍la̍ŋ, I̍ cho̍ nu̍m sīīŋgūū māsāa̍ chi̍o̍o̍ŋ tɔ̍ cho̍o̍.’ 

18Mi̍ bu̍ɛ̍ī dīi̍ŋ ndɔ̄ɔ̍ hūŋ. Mbo̍ hu᷄ŋ di̍mī āā, ‘Māsānɔ̄ɔ̍, ka̍ni̍i̍ īko̍o̍līi̍ ŋ̄ ke̍ ya̍ ve̍, 
ka̍ni̍o̍ŋ ŋ̄ de᷄l lēchōo̍ ŋ̍ ŋu̍ɛ̍ɛ̍nu̍.’ 

19Mi̍ ma̍sānɔ̄ ndɔ̄ɔ̍ lō lo̍ŋ mbo̍ dīmūl ndu̍ āā, ‘Nūm bɛ̍ɛ̍, le̍nde̍ ko̍ni̍. Ī cho̍ nu̍m 
sīīŋgūū māsāa̍ chi̍o̍o̍ŋ ŋ̄ ŋūɛ̍ɛ̍nu̍ cho̍o̍.’ 

20“Mi̍ bu̍ɛ̍īyo̍ ō pīlɔ̍ɔ̄ hūŋ, mbo̍ dīmī āā, ‘Māsānɔ̄ɔ̍, ā chē ka̍ni̍i̍ nu̍mnde̍. Mɛ̄ɛ̍ ŋ̄ ke̍ 
ya̍, mi̍ yi̍ī ndi̍ o̍ yɛ̄ŋgi̍sɛ̄i̍yo̍ ni᷄ŋ po᷅ŋ mi̍ kɛ̍sī kɔ̍dɔ̍. 

21Kāni̍ fu̍u̍le̍, sīōōŋnde̍ wa̍ ya̍. Kāni̍ fo̍ndōle̍, ā chō bɔ̄ɔ̍ wa̍nā ka̍lā ka̍lā. Nyɛ̄m 
pi̍la̍ŋ ŋ̍ hɛ̍na̍ŋ nu̍m pōōndīa̍a̍ ni̍. Tɔ̄lɔ̄ɔ̄ ŋ̄ to᷅l te̍ wo̍, ndu̍ ŋ̄ kēndī a̍ ka̍ka̍ ni̍.’ 

22Mi̍ ma̍sānɔ̄ ndɔ̄ɔ̍ lō lo̍ŋ mbo̍ dīmūl ndu̍ āā, ‘Mɛ̄ɛ̍ nūm pi̍la̍ di̍mi̍ a̍ ya̍ o̍kɔ̄ɔ̄ yɛ̍, 
le̍nde̍ ya̍ I̍ cho̍ tōsā a̍ nūm ni̍. Ā chō bɔ̄ɔ̍ bu̍ɛ̍ī kɔ̄l vēsɛ̍i̍ bɛ̍ndū. A̍ si̍na̍ le̍nde̍ cha̍la̍ŋ 
māā I̍ cho̍ wānā ka̍lā ka̍lā, ndu̍yɛ̍ māā nyɛ̄m pi̍la̍ŋ hɛ̍na̍ŋ ya̍ pōōndīa̍a̍ ni̍ māā 
tɔ̄lɔ̄ɔ̄ ya̍ I̍ to᷅l te̍ wo̍, ndu̍ ya̍ I̍ ke̍ndī a̍ ka̍ ka̍ ni̍. 

23Vɛ᷅ ni᷅ŋ a̍ do̍u̍ nyɛ̍ nī sɔ̍lāa̍ nāa̍ wāŋnda̍ māndā nyɛ̍ sɔ̄lāa̍ wa̍ le̍? Tē lo̍ŋ ko̍ni̍ nūm 
o̍o̍ dɔ̍ū ni̍, mɛ̄ɛ̍ ya̍ i̍i̍ hi᷅ŋ nu̍a̍ā yɛ̍, chūa̍a̍ ko̍ni̍ ya̍ i̍i̍ chu̍ā ni᷅ŋ mu̍ŋ a̍ ba̍na̍sīi̍yo̍ lēchōo̍ 
ni̍.’ 

24“Mbo̍ lō o̍ ko̍ŋ mbo̍ dīmūl bu̍ɛ̍i̍yāa̍ wa̍ ndu̍ īkɛ̄i̍ ya̍ āā, ‘Lā pūu̍ ndu̍ ka̍ni̍i̍ īko̍o̍līi̍ 
ke̍ŋ o̍ bā mī lā ke̍ wāna̍ nɔ̍ ka̍ni̍ŋ ŋ̄ko̍o̍līi̍yo̍ŋ tɔ̍ wo̍.’ 

25Kɛ̍, ma̍ dīmūl ndu̍ āā, ‘Māsānɔ̄ɔ̍, ndu̍ nɔ̍ ni᷅ŋ ka̍ni̍ŋ ŋ̄ko̍o̍līi̍yo̍ŋ tɔ̍, mī ŋ̄ ke̍ ndu̍ 
vɛ̄lɛ̄?’ 

26Mbo̍ dīmūl nda̍ āā, ‘Mī dīmu̍l nya̍, wānā o̍ wāna̍ nɔ̍ o̍ bā, Mɛ̄lɛ̄ka̍ chō ndu̍ chɔ̄ɔ̄lū 
kē. Kɛ̍ wāna̍ nɔ̍ o̍ bā le̍ wo̍, ō pɔ̄mbɔ̄ o̍ nɔ̍ o̍ bā wo̍ bɛ̍ɛ̍, Mɛ̄lɛ̄ka̍ chō ndu̍ pōōndā o̍ 
bā. 

27Ya̍a̍mɔ̍ɔ̍wa̍a̍ nīa̍a̍ a̍ hɛ̍na̍ŋ mī wa̍ nda̍ chōo̍ ma̍sā le̍ wa̍, nda̍ nda̍, lā kɔ̍ hu᷅ŋ a̍ nda̍ 
mī lā hu᷄ŋ di̍ū nda̍ ya̍ o̍ hɔ̄l.’ ” 

Chii̍s̍ū he̍l Chūlu̍sɛl̄ɛm̄ chie̍̍e̍ 
(Māa̍ti̍u̍ 21:1-11; Ma̍kī 11:1-11; Chɔ᷄ŋ 12:12-19) 

28Mɛ̄ɛ̍ Chi̍i̍sū di̍mi̍ dīōmnda̍ŋ nda᷅ŋ, mbo̍ bīī kɔ̄la̍ŋ Chūlu̍sɛ̄lɛ̄m. 

29Fūūlūūwo̍ Bɛ̍fe̍ē a̍ Bɛ̍ta̍nī chi̍e̍e̍ i̍kɛ̍i̍ o̍ Pēmbīī Yɔ̄mīī Ɔ̄li̍fīi̍ve̍, mbo̍ vīām bu̍ɛ̍i̍yāā 
ndūa̍a̍ ā ŋīɔ̍ɔ̍ŋ. 

30Mbo̍ dīmūl nda̍ āā, “Lā kɔ̍ o̍ sɔ̄ndɔ̄kɔ̍lɔ̍ɔ̍ nya̍ lāchī. Tē lā fūūlu̍u̍ pɛ̍, lā chō sōfɛ̍lɛ̍ 
fɔ̍ŋndɔ̍ɔ̍ kōmāl ō bāā. Lē pīlɛ̍ bɛ̍ɛ̍ wānā ku̍e̍ wɔ̍ le̍cho̍o̍ le̍. Lā tīmbi̍ mī lā chūu̍ ya̍ 
na̍nu᷄ŋ. 

31Tē wānā o̍ wānā nyu̍na̍ nya̍ pɛ̍ āā, ‘Lā vɛ᷅ ndu̍ tīmbīo̍o̍?’ Lā dīmi̍ āā, ‘Māsānɔ̄ɔ̍ 
nɔ̄ kpe̍ku̍ a̍ ndu̍.’ ” 

32O̍ ko̍ŋ kɔ̍ɔ̍lī, mi̍ bu̍ɛ̍i̍yāā Chi̍i̍sū ve᷅m nda̍ kūā. Kɔ̄la̍ŋ, ma̍ sāālu᷄ŋ sōfɛ̍lɔ̍ɔ̍ mɛ̄ɛ̍ o̍ 
di̍mu̍l nda̍ yɛ̍. 

33Mɛ̄ɛ̍ nda̍ wa̍ ndu̍ tīmbīo̍o̍, mi̍ wānāā chɔ̄lūa̍a̍ nyūnā nda̍ āā, “Lā vɛ᷅ sōfɛ̍lɛ̍ ko̍ŋ 
tīmbīo̍o̍?” 

34Ma̍ mūlī āā, “Māsānɔ̄ɔ̍ nɔ̄ kpe̍ku̍ a̍ ndu̍.” 

35O̍ ko̍ŋ kɔ̍ɔ̍lī, ma̍ hūŋ a̍ sōfɛ̍lɔ̍ɔ̍ nāa̍ Chi̍i̍sū chu̍a̍. Hūnɔ̄ɔ̍ a̍ ndu̍, ma̍ pɛ̄ŋgɛ̄līāā 
dōmāla̍ ndāla̍ŋ sōfɛ̍lɔ̍ɔ̍ o̍ kɔ̄ɔ̄. Ma̍ tōsā mi̍ Chi̍i̍sū cha᷅l lēchōo̍. 

36Mɛ̄ɛ̍ o̍ wa̍ kɔ̄la̍ŋ lēchōo̍, mi̍ wāŋnda̍ pɛ̄ŋgɛ̄līāā dōmāla̍ ndāla̍ŋ o̍ nɛ̄ī ndu̍ lāchī, 
le̍ ndu̍ bɛ̄ɛ̄le̍ŋ kīo̍o̍. 

37Mi̍ Chi̍i̍sū fu̍u̍lūū Chūlu̍sɛ̄lɛ̄m i̍kɛ̍i̍. Mɛ̄ɛ̍ o̍ he̍l Pēmbīī Yɔ̄mīī Ɔ̄li̍fīi̍ve̍ le̍ tōlɔ̄ɔ̍ ni᷅ŋ 
chi̍e̍e̍, mi̍ bu̍ɛ̍i̍yāā ndūa̍a̍ ā kāndū kɔ̄l kɛ̄ndɔ̄ɔ̍, mɛ̄ɛ̍ nda̍ chō ku̍ndā bɛ̄ndōo̍ fa̍ū. 
Ma̍ kāndū Mɛ̄lɛ̄ka̍ sāŋgālāa̍ chōo̍ cho̍o̍, le̍ wa̍li̍ o̍ wa̍li̍ kɔ̄ndɔ̄fi̍li̍ to̍sa̍ŋ ma̍ chā. 

38Ma̍ dīmī āā, “Māsānɔ̄ɔ̍ Mɛ̄lɛ̄ka̍, dɔ̍u̍ ma̍sāa̍ ho̍ō sa̍lā o̍ hi᷅ŋ sɔ̍ŋgɔ̍ nu̍mndo̍ wo̍. 
Kɔ̄l nyūlōo̍ ō wa̍ o̍ fo̍nda᷄ŋ Mɛ̄lɛ̄ka̍a̍. Sāŋgālāa̍ wa̍ o̍ Mɛ̄lɛ̄ka̍ lo̍.” 

39O̍ ko̍ŋ, mi̍ ku̍ndā Fālīsi̍īya̍ a̍ wa̍ fāŋgāa̍ ho̍ō tɛ̄ɛ̄ŋ nda̍, dīmūl Chi̍i̍sū āā, “Ti̍chā, 
di̍mu̍l bu̍ɛ̍i̍yāā nūmnda̍ ā mēi̍.” 

40Mi̍ Chi̍i̍sū mu̍lī āā, “Mi̍ di̍mu̍l nya̍, tē ha̍ā mēi̍ pɛ̍, pōūtā po̍ūta̍ŋ nda᷅ŋ lā chō dēŋī 
chōo̍ cho̍o̍.” 

Chii̍s̍ū cha̍ŋ Chūlu̍sɛl̄ɛm̄ chōo̍ 
41Mɛ̄ɛ̍ Chi̍i̍sū fu̍u̍lu̍u̍ Chūlu̍sɛ̄lɛ̄m chi̍e̍e̍ le̍kɔ̍ɔ̍, mbo̍ chā chi̍o̍o̍ mbo̍ chāŋ le̍ ndu̍. 

42Mbo̍ dīmī āā, “Wāŋnda̍ Chūlu̍sɛ̄lɛ̄m, pāa̍le̍ hāūle᷅ŋ bɛ̍ɛ̍, tē nya̍ a̍a̍ si̍nā ni̍ŋ sɔ̍ɔ̍ŋ 
to̍sā mī wāna̍ chi̍o̍o̍ ō sɔ̄la̍ kɔ̄l nyūlōo̍ wo̍ŋ pɛ̍. Kɛ̍ pe̍sī bɛ̍ɛ̍ lā nɔ̍lā mī lā sīna̍ sɔ̄ɔ̍ŋ 
mu̍ŋ te̍. 

43Pālɛ̍i̍ nyɛ̄ pālɛ̄i̍ chō o̍ nɛ̄ī le̍ nya̍. A̍ bōōndi̍i̍ ke̍ŋ, ya̍a̍mɔ̍ɔ̍wa̍a̍ nyāa̍ chō sāāsāa̍ 
tāŋgūl mā bɔ̄ŋa̍ chi̍e̍e̍ nyāa̍ kpɔ̍kɔ̍su̍. Ā chō nya̍ bālɔ̄ɔ̄ mā lūe̍i̍ nya̍ o̍ pi̍ŋndo̍ ni᷄ŋ, 
lā nɔ̍lā mī lā fūla̍ le̍. 

44Ā chō chi̍e̍e̍ nyāa̍ tɛ̄ɛ̄mbūū a̍ wānā o̍ wāna̍ cho̍ lēni᷄ŋ. Ndu̍yɛ̍, kpi̍līki̍e̍i̍ ī pīlɛ̍ bɛ̍ɛ̍ 
ā mɛ̍ī ni̍ŋ, mī ī lo̍ o̍ chāa̍ŋ ndɔ̄ cho̍o̍ le̍. Le̍ sa̍bū he̍ī chō yɔ̄nɔ᷄ŋ ndo̍ cho̍ ni̍, māā lā 
sīna̍ bo̍o̍ndi̍i̍ Mɛ̄lɛ̄ka̍ hīŋ nāa̍ nya̍ chūā ve̍ pɛ̄ŋgu̍ le̍.” 

Chii̍s̍ū to̍ū wānāa̍ wa̍ chīɛi̍ ̍Mɛl̄ɛk̄a̍a̍ tɛɛ̄m̄būūwo̍ wa̍ 
(Māa̍ti̍u̍ 21:12-17; Ma̍kī 11:15-19; Chɔ᷄ŋ 2:13-22) 

45Mi̍ Chi̍i̍sū lu̍ɛ̍ī o̍ chīɛ̍i̍ Mɛ̄lɛ̄ka̍a̍ ni᷄ŋ. Mbo̍ kāndū wānāa̍ wa̍ nyɔ̄ɔ̍ŋ pīsīo̍o̍ wa̍ 
tōūwɔ̄ɔ̍. 

46Mbo̍ dīmūl nda̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā Mɛ̄lɛ̄ka̍ dīmi̍ āā, 
‘Wāŋnda̍ vēēlū ni̍ŋ chi̍ɛ̍ī nūu̍ āā, chīɛ̄ī pīɛ̄īyāa̍ Mɛ̄lɛ̄ka̍a̍.’ Kɛ̍ mi̍ nya̍ sīīŋgu̍u̍ ndu̍ 
fo̍ndāŋ vīīya̍ ā vīāŋnūŋ ndo̍.” 

47Le̍ lēpāa̍ o̍ lēpāa̍ Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̄ī Chu̍ūwa̍ sōlī sa̍lāa̍ wo̍ ni᷄ŋ. 
Wānāā bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍ la̍ŋ nda̍, 
a̍ wānāa̍ cho̍ wāŋnda̍ bōlle̍ŋ nda̍, ā wa̍ kīndīo̍o̍ le̍ ndu̍ dīyɔ̄ɔ̍. 

48Kɛ̍ ndu̍yɛ̍, nɛ̄ī o̍ nɛ̄ī ve̍ ō nda̍ a̍a̍ lo̍o̍kū mā dīī ndu̍ le̍. Kāni̍ fo̍ndōle̍, yēēmɛ̍i̍ wa̍ 
wāŋnda̍ kpe̍de̍ le̍ dīōmndā ndɔ̄la̍ŋ nīla̍ŋ yāŋɔ̄ɔ̍. 

Lu̍kū 20 

Ā nyūna̍ Chii̍s̍ū a̍ di ̍o̍ nɔ ̍le̍ sɔɔ̄ŋ̍ tōsāa̍ wo̍ o̍kɔɔ̄ ̄
(Māa̍ti̍u̍ 21:23-27; Ma̍kī 11:27-33) 

1Ō wa̍ a̍ pāa̍le̍ pi᷅lɛ̍, mi̍ Chi̍i̍sū wa᷅ wāŋnda̍ pɛ̄ɛ̄kōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Ndu̍yɛ̍, ō 
wa̍ nda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍. O̍ ko̍ŋ, mi̍ wānāā bɛ̄ndūāā sōlīāā 
lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ lāŋgba̍ā kālla̍ ma̍ hūŋ 
nāa̍ ndu̍ chu̍a̍. 

2Ma̍ nyūnā ndu̍ āā, “Di̍ yɛ̄ɛ̍nɛ̍ ŋ̄ nɔ̄ yɛ̄ le̍ sɔ̄ɔ̍ŋ ŋ̄ chō mu᷅ŋ tōsāa̍ wo̍ŋ? Nɛ̄ɛ̍nɛ̍ ke̍ yɛ̄ 
nu̍m di̍ ko̍ŋ?” 

3Mi̍ Chi̍i̍sū mu̍lī āā, “Ya̍ bɛ̍ɛ̍ I̍ cho̍ nya̍ nyūnā pīlɛ̍ mī lā mūlu̍l la̍. 

4Ō nɛ̄ɛ̍nɛ̍ ke̍ yɛ̄ Chɔ᷄ŋ di̍o̍o̍ le̍ wāŋnda̍ pūlɔ̄ɔ̍ Mɛ̄lɛ̄ka̍a̍? Bāā Mɛ̄lɛ̄ka̍ ni̍, bāā wāŋndā 
chīe̍e̍ya̍?” 

5Mɛ̄ɛ̍ Chi̍i̍sū nyu̍na̍ nda̍ nyūnāa̍ ho̍ō, ma̍ kɛ̄ɛ̄sīāā ndi̍ nda̍ pi̍la̍ tɛ̄ɛ̄ŋ. Ma̍ dīmu̍la᷅ŋ 
āā, “Tē ŋ̄ dīmi̍ pɛ̍ āā, ‘Mɛ̄lɛ̄ka̍ ke̍ Chɔ᷄ŋ di̍ ko̍ŋ ni̍,’ ō chō na̍a̍ nyūnā āā, ‘Kɛ̍, vɛ᷅ lā 
la̍a̍la̍ŋ a̍ nyɛ̄ Chɔ᷄ŋ di̍mi̍ wo̍ le̍?’ 

6Tē ŋ̄ dīmi̍ yɛ̄ vɛ̄lɛ̄ pɛ̍ āā, ‘Wāŋndā chīe̍e̍ya̍ ke̍ Chɔ᷄ŋ di̍ ko̍ŋ ni̍, māā ō cho̍ Mɛ̍lɛ̄ka̍ 
le̍,’ wāŋnda̍ kpe̍de̍ ā chō na̍a̍ vīī a̍ pōūta̍ŋ. Kāni̍ fo̍ndōle̍, ā lāāla̍ŋ māā wāna̍ su̍a̍ā 
le̍ Mɛ̄lɛ̄ka̍ wo̍ Chɔ᷄ŋ wa̍ ni̍.” 

7O̍ ko̍ŋ kɔ̍ɔ̍lī, ma̍ mūlī āā, “Ŋ̄ si̍nā wa᷅na̍ ke̍ ndu̍ di̍ ko̍ŋ ndo̍ le̍.” 

8Mi̍ Chi̍i̍sū lo᷅ o̍ ko̍ŋ mbo̍ di̍mī āā, “Mɛ̄ɛ̍ ya̍ bɛ̍ɛ̍ I̍ chɔ᷅m nya̍ di̍ ya̍ nɔ̍ le̍ sɔ̄ɔ̍ŋ mu᷅ŋ 
tōsāa̍ wo̍ le̍.” 

Tālo̍o̍ a̍ wānāā nda̍ me᷄l tɔl̄ɔɔ̄ ̍wa̍ o̍kɔɔ̄ ̄
(Māa̍ti̍u̍ 21:33-46; Ma̍kī 12:1-12) 

9O̍ ko̍ŋ kɔ̍ɔ̍lī, mi̍ Chi̍i̍sū di̍mūl wāŋnda̍ tālo̍o̍ ho̍ō āā, “Pōo̍ chɛ̍ŋ ni̍, mbo̍ tōsā 
kpe̍lo̍o̍. Mbo̍ tūāl yɔ̄mīī kūāmɛ̄i̍ lēni᷄ŋ. Mɛ̄ɛ̍ o̍ tɔ᷅l yɔ̄mnde̍ he̍ī, ma̍ chɛ̄la᷅ŋ nda̍ 
wāŋnda̍ le̍ mā kōma̍ ma̍ndāl ndu̍ kpe̍le̍ ndɔ̄ɔ̍ ho̍ō. O̍ ko̍ŋ kɔ̍ɔ̍lī, mbo̍ kūānu᷄ŋ o̍ 
lɛ̄ŋndē chēle̍ŋ ni᷄ŋ. Le̍ te̍le̍ŋ vi̍lɛ̄ī ō chō lo̍ŋ. 

10Mɛ̄ɛ̍ bōōnde̍i̍ fūūlu̍u̍ le̍ tɔ̄lɔ̄ɔ̍ ho̍ō kēndīo̍o̍, mi̍ wāna̍ tɔ̄lɔ̄ɔ̍ vīām bu̍ɛ̍ī ndɔ̄ɔ̍ nāa̍ 
wāŋnda̍ ha̍ā chūā, le̍ mbō dīmu̍l nda̍ mā ke̍ ndu̍ tɔ̄lɔ̄ɔ̍ o̍ cho̍ le̍ ndu̍ wo̍. Kɛ̍ mɛ̄ɛ̍ 
bu̍ɛ̍īyo̍ ho̍ō kūɛ̄, mi̍ wāŋnda̍ ha̍ā bīī ndu̍ ma̍ lūāā ndu̍. Ma̍ māl ndu̍ mbo̍ kūā bālā 
fo̍ndō. 

11O̍ ko̍ŋ kɔ̍ɔ̍lī, mbo̍ vīām bu̍ɛ̍ī chēle̍ŋ. Ndu̍ bɛ̍ɛ̍, ma̍ lūāā ndu̍ ma̍ tɛ̄ɛ̄mbūū ndu̍ 
lābɛ̄ɛ̄. Ma̍ māl ndu̍ mbo̍ kūā bālā fo̍ndō. 

12Mbo̍ vīām vɛ̄lɛ̄ bu̍ɛ̍īyo̍ yāa̍ ndɔ̄ɔ̍. Ndu̍ ndu̍, ma̍ bōōlūū ndu̍ ma̍ sōlī ndu̍ o̍ kpe̍le̍ 
ka̍lāa̍ ni᷄ŋ. 



2199 

 

 
Kisi Bible Quick 

© 2013 Bible Society in Liberia. 
 

 
 

 

13O̍ ko̍ŋ kɔ̍ɔ̍lī, mi̍ wāna̍ kpe̍lo̍o̍ dīmī āā, ‘Vɛ̄ɛ̍nɛ̍ ya̍ I̍ yɔ̍ŋ yɛ̍?’ Mbo̍ dīmī āā, ‘I̍ cho̍ 
po̍ ni̍ ka̍a̍lāa̍ vīōmɔ̄ɔ̄. Kɛ̄lɛ̄ŋgāā dɔ̍ɔ̍ mā nɔ̄ bɛ̄ɛ̄le̍ŋ le̍ ndu̍.’ 

14Mbo̍ vīām ndu̍. Kɛ̍ mɛ̄ɛ̍ wānāā nda̍ me᷄l kpe̍lo̍o̍ wa̍ chē ndu̍, ma̍ dīmu̍la᷅ŋ āā, 
‘Ho̍ō cho̍ hūnɔ̄ɔ̄ nyɛ̄m ki̍ɔ̍ŋ lōō ni̍, tē fi̍nyā ndɔ̄ vi᷅ pɛ̍. Le̍la̍ŋ, lā hu᷄ŋ ŋ̄ dīīnu᷅ŋ ndu̍ 
mī nyɛ̄m ki̍ɔ̍ŋ ŋ̄ lo̍ mīāl nāā.’ 

15O̍ ko̍ŋ kɔ̍ɔ̍lī, ma̍ bīī ndu̍. Ma̍ sōlī ndu̍ o̍ kpe̍le̍ ka̍lāa̍ ni᷄ŋ ma̍ dīī ndu̍.” Mi̍ Chi̍i̍sū 
lo᷅ o̍ ko̍ŋ mbo̍ nyūnā wānāā o̍ wa̍ tālo̍o̍ ho̍ō dīmūllo̍ wa̍ āā, “Tē wāna̍ tɔ̄lɔ̄ɔ̍ hīŋ pɛ̍, 
vɛ̄ɛ̍nɛ̍ o̍ to̍sā yɛ̍? 

16Tē ō hīŋ pɛ̍, ō dīu̍ wānāā kāŋ. O̍ ko̍ŋ kɔ̍ɔ̍lī, ō ke̍ wānāā chēle̍ŋ kpe̍le̍ ndɔ̄ɔ̍ ā 
mānda̍l ndu̍.” Mɛ̄ɛ̍ wāŋnda̍ tūēī nyɛ̄ Chi̍i̍sū di̍mi̍ wo̍, ma̍ dīmī āā, “Mɛ̄lɛ̄ka̍ tu̍ɛ̍ī 
bɛ̍ɛ̍ le̍.” 

17Kɛ̍, mi̍ Chi̍i̍sū nu̍ā nda̍ chi̍kɛ̍ŋ mbo̍ nyūnā, āā, “Le̍ yɛ̄ɛ̍nɛ̍ dīōmnda̍ cho̍ la᷅ŋ lā 
pōōnyīāā la̍ŋ lā si᷄m yɛ̄ ni᷅ŋ? Kāni̍ fo̍ndōle̍, mi̍ Yāu̍ Mɛ̄lɛ̄ka̍a̍ dīmī māā, pōū wānāā 
tāŋgūlāa̍ kɛ̄ɛ̍ māā ō ni᷄ŋ te̍ wo̍, ndu̍ si̍mnu᷄ŋ ni᷅ŋ pōū kpe̍e̍kpe̍i̍ sa̍a̍ tāŋgūllo̍ wo̍ ni̍. 

18Tē wānā de̍l o̍ pōū kōŋ chōo̍ pɛ̍, ō yīmi̍ nu̍m ŋu̍ɛ̍ ŋu̍ɛ̍. Tē ō de᷄l wānā cho̍o̍ pɛ̍, ō 
pēsi̍ pe̍si̍ nu̍m wɔ̍ wɔ̍.” 

Ā nyūna̍ Chii̍s̍ū nyūnā kāŋgālāa̍ 
(Māa̍ti̍u̍ 22:15-22; Ma̍kī 12:13-17) 

19O̍ ko̍ŋ kɔ̍ɔ̍lī, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ wānāā bɛ̄ndūāā 
sōlīāā lāsa̍lāa̍, ā kīndī le̍ Chi̍i̍sū bīyɔ̄ɔ̍ lē pīlɛ̍ kpe̍. Kāni̍ fo̍ndōle̍, ā sīna̍ māā le̍ nda̍ 
o̍ di̍mi̍ tālo̍o̍ ho̍ō ni̍. Kɛ̍ ndu̍yɛ̍, ma̍ yɔ̄ŋ sīōōŋnde̍ le̍ wāŋnda̍. 

20Ma̍ sāā ni̍ko̍ mɛ̍ŋgɛ̄lāa̍ le̍ bōōndi̍i̍ wa᷅ le̍tu̍u̍ le̍ ndu̍ bīyɔ̄ɔ̍ ve̍. Ma̍ hīāū ŋ̄wāŋ kɔ̄ɔ̄lī 
ma̍ vīām nda̍ nāa̍ Chi̍i̍sū chu̍a̍. Ma̍ dīmūl nda̍ le̍ mā chɔ̄mnu̍ŋ māā ā chō wānāā 
sa̍kpō, ndu̍yɛ̍ o̍ ko̍ŋ kɔ̍ɔ̍lī, mī nda̍ a̍a̍ ye̍ŋ ndu̍ yāŋɔ̄ɔ̄le̍ŋ a̍ nyūūnīāāla̍ŋ. Mɛ̄ɛ̍ tē ndu̍ 
o̍o̍ di̍mi̍ sūɛ̍i̍ yɔ̍ŋāā pɛ̍, nda̍ a̍a̍ bi̍ī ndu̍, nda̍ a̍a̍ ma̍l ndu̍ māsa̍ māLu̍o̍ma᷅ŋndo̍ o̍ bā. 

21O̍ ko̍ŋ kɔ̍ɔ̍lī, mi̍ wānāā nda̍ hīōū ka̍ŋ kɔ̄ɔ̄lī wa̍ dīmūl Chi̍i̍sū āā, “Ti̍chā, ŋ̄ sīnā 
māā dīōmndā ŋ̄ sūāāla̍ŋ lā chō dīōmndā sa̍kpō. Ndu̍yɛ̍, a̍ bu̍u̍la̍ŋ a̍ wānā 
bɛ̍ndūyɛ̍ī wānā le̍. Tōnya̍a̍ ndu̍ ŋ̄ pɛ̄ɛ̄kū a̍ nyɛ̄ Mɛ̄lɛ̄ka̍ hɛ̄na̍ŋ mī wāŋnda̍ tōsa̍ wo̍ 
ni̍. 

22Kɛ̍ ndu̍yɛ̍, chɔ̍m ndɔ̍ na̍a̍, vɛ̄ɛ̍nɛ̍ sa̍wāla̍ Mɛ̄lɛ̄ka̍la̍ŋ lā dīmi̍ yɛ̄? Bāā ŋ̄ nɔ̄ mī ŋ̄ 
ma᷄l pāāwāa̍ māsā bɛ̍ndū Lu̍o̍ma᷅ŋnda̍ o̍ bā, bāā ŋ̄ nɔ̍ mī ŋ̄ ma᷄l te̍?” 

23O̍ ko̍ŋ kɔ̍ɔ̍lī, mi̍ Chi̍i̍sū si̍nā kāŋgālā ndāa̍ pɛ̄ŋgu̍. Mbo̍ dīmūl nda̍ āā, 

24“Lā chūu̍ ya̍ ka̍ni̍e̍i̍.” Mɛ̄ɛ̍ nda̍ chūu̍ ndu̍, mbo̍ nyūnā āā, “Ō nɛ̄ɛ̍nɛ̍ cho̍ yɛ̄ ō 
tūūlāā o̍ ka̍ni̍e̍i̍ he̍ī? Ndu̍yɛ̍, dīōla̍ nɛ̄ɛ̍nɛ̍ la̍ cho̍ yɛ̄ la᷅ŋ lā dūāūwāā lo̍ŋ?” Ma̍ mūlī 
āā, “Māsā bɛ̍ndōo̍ le̍ lɛ̄ŋīī Lu̍o̍ma᷅ŋnde̍, ndu̍ cho̍ ō tūūlāā lēchōo̍ ni̍.” 

25Mbo̍ dīmūl nda̍ āā, “Mɛ̄ɛ̍ lā pāāwa̍ ma̍sā bɛ̍ndōo̍ nyɛ᷄m cho̍ le̍ ndu̍ wo̍ŋ, mī lā 
pāāwa̍ Mɛ̄lɛ̄ka̍ nyɛ᷄m cho̍ le̍ Mɛ̄lɛ̄ka̍ wo̍ŋ.” 

26Mi̍ yāŋɔ̄ɔ̄lē nda̍ ye᷄ŋ ndu̍ le̍ŋ lē bīōndū fo̍ndō. Kāni̍ fo̍ndōle̍, ō dīmi̍ di̍ōm o̍ dīōm 
wāŋnda̍ o̍ hɔ̄l ō nda̍ a̍a̍ ho᷅l ndu̍ īsɔ̄ɔ̍ le̍ ndu̍ mɛ̄ɛ̍ nda̍ a̍a̍ kɛ̍ɛ̍si̍a̍a̍ yɛ̍ le̍. Mi̍ kɔ̄ndɔ̄fi̍llo̍ 
bīī nda̍ a̍ mɛ̄ɛ̍ o̍ mu̍lu̍l nda̍ yɛ̍. Ma̍ mēī do̍ŋ. 

Ā nyūna̍ Chii̍s̍ū a̍ mīīŋgōo̍ yōōmū o̍kɔɔ̄ ̄
(Māa̍ti̍u̍ 22:23-33; Ma̍kī 12:18-27) 

27Mi̍ ku̍ndā Sādūsi̍īya̍ a̍ di̍mi̍ māā tē wānā vi᷅ pɛ̍, a̍ mi̍i̍ŋgū yo̍o̍mū le̍ wa̍ ā pūm 
hūŋ nāa̍ Chi̍i̍sū chu̍a̍ a̍ nyūnāa̍. 

28Ma̍ dīmī āā, “Ti̍chā, mi̍ Mūu̍sē po̍o̍nyīāā le̍ na̍a̍ Chu̍ūwa̍ āā, ‘Tē ō wa̍ pɛ̍ mī 
wāŋndo̍ bɛ̄ ndɔ̄ vi᷅ mbō mɛ̄i̍ la̍nɔ̍ɔ̍, kɛ̍ mbō vīlu̍ ŋ̍chu̍a̍u̍ a̍ ndu̍ le̍.’ Āā, ‘Pɔ̄mbɔ̄ ndɔ̄ 
nɔ̍ mbō chu̍a̍ chūā kōŋ, mā vēlū chūāūwa̍ le̍ bɛ̄ ndɔ̄.’ ” 

29Ma̍ hīāū lāchī a̍ sūɛ̍i̍ āā, “Kɛ̍, pūa̍a̍ pi᷅lɛ̍ ā wa̍ nda̍ ŋɔ̍mmɛ̍ū. Ndu̍yɛ̍, ndi̍a̍ā pi᷄lla̍ 
nda̍ wa̍ ni̍. Mi̍ o̍ wa̍ wānā ba̍nāa̍ nda̍ chōo̍ kpo̍u̍ wo̍ chūā la̍nɔ̍ɔ̍. Kɛ̍, mbo̍ lō o̍ ko̍ŋ, 
mbo̍ wū, ō vīlu̍ ŋ̍chu̍a̍u̍ a̍ ndu̍ le̍. 

30Mi̍ o̍ wa̍ ndu̍ īkɛ̄i̍ yo̍ chūā chūa̍a̍ ho̍ō. Ndu̍ bɛ̍ɛ̍ mbo̍ wū, ō vīlu̍ a̍ ndu̍ le̍. 

31Mi̍ yāa̍ ndɔ̄ɔ̍ chūā ndu̍. Mi̍ ndu̍ bɛ̍ɛ̍ o̍ wu᷅, ō vīlu̍ a̍ ndu̍ le̍. Mi̍ chūa̍a̍ ho̍ō kēēkū 
pūa̍a̍ ŋɔ̍mmɛ̍ūwa̍ ha̍ā kpo̍u̍, o̍ bā. Kɛ̍ nda̍ kpo̍u̍, ō pīlɛ̍ bɛ̍ɛ̍ vi̍lu̍ a̍ ndu̍ le̍. 

32O̍ ko̍ŋ kɔ̍ɔ̍lī mi̍ chūa̍a̍ bɛ̍ɛ̍ o̍ wu᷅.” 

33Mi̍ ku̍ndā Sādūsi̍īya̍ ha̍ā nyūnā Chi̍i̍sū, āā, “Tē ō wa̍ yɛ̄ mī wānāā vīlɛ̍i̍ya̍ hu᷄ŋ 
mi̍i̍ŋgū yōōmū pɛ̍, mɛ̄ɛ̍ la̍nɔ̍ɔ̍ nɛ̄ɛ̍nɛ̍ chūa̍a̍ ho̍ō ō wā yɛ̍ ni᷅ŋ, kāni̍ nda̍ ŋɔ̍mmɛ̍ū 
kpo̍u̍ ō kēēku̍ nda̍ o̍ bā o̍ nɔ̄ɔ̍ ni᷄ŋ?” 

34Mi̍ Chi̍i̍sū lo᷅ lo̍ŋ mbo̍ mu̍lūl nda̍ āā, “Wāŋ pīāāndūa̍a̍, a̍ wāŋ lāāndūa̍a̍ a̍ cho̍ 
yōōmū te̍le̍ŋndo̍ ho̍ō wa̍, nda̍ chu̍ā la̍a̍ndūa̍a̍ ɔ̄ɔ̄ pīāāndūa̍a̍ ni̍. 

35Kɛ̍, wānāa̍ cho̍ wā ā bɛ̄ndāā Mɛ̄lɛ̄ka̍ o̍ hɔ̄l, le̍ wāa̍ yōōmū te̍le̍ŋ ko̍ŋ nda̍, ko̍ŋ 
cho̍ ni̍, te̍le̍ŋ wānāa̍ vi᷅ wa̍ ā chō mīīŋgū yōōmū wo̍, nda̍ ā chu̍ē ŋ̍la̍a̍ndū kɛ̄lɛ̄ŋgāā 
ŋ̄pīāāndū le̍. 

36Ā wā ni̍ŋ ma̍wa̍ā mɛ̄ɛ̍ ki̍i̍la̍a̍ Mɛ̄lɛ̄ka̍a̍ chō yɛ̍. Ndu̍yɛ̍, ā vi᷅ le̍. Ndu̍yɛ̍, chūāūwāa̍ 
Mɛ̄lɛ̄ka̍a̍ nda̍ wā ni̍ŋ ni̍, kāni̍ fo̍ndōle̍, ā mīīŋgu̍ yōōmū.” 

37Mi̍ Chi̍i̍sū hi̍a̍ū lāchī a̍ sūɛ̍i̍ āā, “Mi̍ Mūu̍sē chɔ᷅m kpe̍nde̍ke̍le̍ māā wānāa̍ wu᷅ wa̍, 
ā nɔ̄ mā mīīŋgu̍ yōōmū.” Āā, “Lā lōōnūŋ fo̍ndāŋndo̍ o̍ Yāu̍ Mɛ̄lɛ̄ka̍a̍ ni᷄ŋ nāa̍ bɔ̄ɔ̍ 
wa̍ ŋɔ̄ɔ̍ wa̍. Mi̍ Mūu̍sē ve̍e̍lū Māsānɔ̄ɔ̍ Mɛ̄lɛ̄ka̍ lo̍ŋ āā, ‘Mɛ̄lɛ̄ka̍ E̍bīlāha᷅m, a̍ Āa̍se̍, a̍ 
Che̍kɔ̍pū a̍ pi̍ɛ̍ī yo̍.’ ” 

38Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī, āā, “Le̍la̍ŋ, Mɛ̄lɛ̄ka̍ ō cho̍ Mɛ̍lɛ̄ka̍ ŋ̄wāŋ 
vīlɛ̍i̍ le̍. Wānāa̍ cho̍ yōōmū wa̍ Mɛ̄lɛ̄ka̍ ndāa̍ o̍ cho̍ ni̍. Mɛ̄lɛ̄ka̍ ndu̍ ndu̍ o̍ hɔ̄l, 
wāŋnda̍ kpo̍u̍ ā chō yōōmū.” 

39O̍ ko̍ŋ, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍ ā pūm dīmūl Chi̍i̍sū āā, 
“A̍ mu̍li̍ bɔ̄ɔ̍ nyu̍nāa̍ ho̍ō ō kɛ̄ndɛ̄, Ti̍chā.” 

40O̍ ko̍ŋ kɔ̍ɔ̍lī, ma̍ wō ni᷅ŋ le̍ ndu̍ nyūnāa̍. 

Nyūnāa̍ a̍ Kil̍it̍ī o̍kɔɔ̄ ̄
(Māa̍ti̍u̍ 22:41-46; Ma̍kī 12:35-37) 

41Mi̍ Chi̍i̍sū nyu̍nā āā, “Le̍ yɛ̄ɛ̍nɛ̍ wāŋnda̍ dīmi̍ yɛ̄ māā, Ki̍li̍tī, wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, māā po̍ Dēēvi̍o̍o̍ o̍ cho̍ ni̍? 

42Kāni̍ fo̍ndōle̍, mi̍ Dēēve̍ pi̍la̍ di̍mī o̍ yāu̍ Sa᷅m ni᷄ŋ māā, Māsānɔ̍ɔ̍ Mɛ̄lɛ̄ka̍ dīmu̍l 
Māsānɔ̍ nūu̍ āā, Cha̍l na̍nu᷄ŋ o̍ fo̍ndāŋ lēbīɔ̍ɔ̍ o̍ bā nī kɛ̍ndɔ̄ɔ̍ chōo̍ 

43mbō lo̍ o̍ ko̍ŋ mī to̍sa̍ mā nɛ̍i̍ ya̍a̍mɔ̍ɔ̍wa̍a̍ nu̍mnda̍ a̍ bɛ̄ŋgu̍.” 

44Mi̍ Chi̍i̍sū nyu̍nā āā, “Tē Dēēve̍ pi̍la̍ ve̍e̍lu̍ pɛ̍ wa᷅ŋndo̍ ho̍ō āā, Māsānɔ̍ɔ̍, vɛ̄ɛ̍nɛ̍ 
wānā ko̍ŋ ō sīmnūŋ yɛ̍ vɛ̄lɛ̄ po̍ Dēēvi̍o̍o̍?” 

Chii̍s̍ū sil̍a̍ a̍ wānāa̍ pɛɛ̍k̍ū wa᷅ŋnda̍ sāwāla̍ Mɛl̄ɛk̄a̍la̍ŋ nda̍ o̍kɔɔ̄ ̄
(Māa̍ti̍u̍ 23:1-36; Ma̍kī 12:38-40) 

45Mɛ̄ɛ̍ wāŋnda̍ kpe̍de̍ a̍ wa̍ nīla̍ŋ yāŋɔ̄ɔ̍, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, 

46“Lā mānda̍ŋ le̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Kāni̍ fo̍ndōle̍, ā 
kāāla̍ kēlāa̍ o̍ dōmāla̍ vi̍lɛ̄īla̍ŋ ni᷄ŋ le̍ chɔ̄mndo̍ māā ā chō wānāā bɛ̄ndū. Ā hɛ̄nāŋ 
tē wāŋnda̍ wa̍ nda̍ yīlɔ̄ɔ̍ o̍ lɔ̍ɔ̍la̍ŋ ni᷄ŋ fāŋgāa̍ o̍ hɔ̄l pɛ̍, ā sūŋgu᷄ŋ mɔ̍si̍lta̍ŋ o̍ lēbōl. 
O̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ bɛ̍ɛ̍, ā kūɛ̄ pɛ̍, o̍ kpe̍ŋgbe̍i̍la̍ hi̍a̍ū la᷅ŋ kpo̍u̍ 
na̍ŋɔ̄ɔ̄la̍ŋ nda̍ hɛ̄nāŋ chālle̍ ni̍. O̍ bɔ̄ŋa᷅ŋnda̍ŋ ni᷄ŋ bɛ̍ɛ̍ ā kūɛ̄ pɛ̍, o̍ kpe̍ŋgbe̍i̍la̍ 
tāse̍la̍ŋ nda̍ hɛ̄nāŋ cha̍lle̍ ni̍. 

47Wāŋnda̍ ha̍ā, wāŋ lāāndūāā pīāāndūāā ndāa̍ wū nu̍a̍ā wa̍, vīi̍ya̍a̍ ka̍ŋ nyɛ̄m 
nda᷄ŋ dīo̍o̍. Ā chɛ᷄ŋ pɛ̍, ā tōl pīɛ̄īlē vīlɛ̄ī vīlɛ̄īle̍ŋ o̍ Mɛ̄lɛ̄ka̍ lo̍ le̍ chɔ̄mnɔ᷄ŋndo̍ 
wāŋnda̍ o̍ hɔ̄l. Kɛ̍ ndu̍yɛ̍, nda̍ hi̍a̍ū ni̍ŋ nyɛ̍ pālāa̍ sɔ̄lā a̍ wānā o̍ wānā.” 

Lu̍kū 21 

A̍ mɛɛ̄ ̍chūā vīiy̍o̍ ō ke̍ Mɛl̄ɛk̄a̍ yɛ ̍
(Ma̍kī 12:41-44) 

1Bōōndi̍i̍ pi᷅lɛ̍ Chi̍i̍sū wa̍ īchāli̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mbo̍ wā mɛ̄ɛ̄ndīa̍ŋndo̍. O̍ ko̍ŋ 
kɔ̍ɔ̍lī, mbo̍ chā wānāā sūlāa̍ kēlā nda̍ nɔ̄ le̍ Mɛ̄lɛ̄ka̍ la̍ŋ dɔ̄wɔ̄ɔ̍ o̍ kɔ̍fū nda̍ dūāū 
ka̍ni̍ŋ Mɛ̄lɛ̄ka̍ŋ ndo̍ ni᷄ŋ. 

2Mbo̍ chā mi̍ chūā tāmbɛ̍i̍ pi᷅lɛ̍ ō pɔ̍nɔ̍ ndɔ̄ vi᷅ wo̍ hūŋ. Mbo̍ dūāū ka̍ni̍ŋ pɔ̍mbɔ᷄ŋ ŋ̄ 
mūu̍ŋ. 

3O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Mī di̍mu̍l nya̍, chūā vīi̍ ta̍mbɛ̍i̍yo̍ ho̍ō, ndu̍ hi̍o̍ū 
ka̍ni̍o̍ŋ dɔ̄wɔ̄ɔ̄ a̍ ha̍ā kpo̍u̍. 

4Wāŋnda̍ ha̍ā kpo̍u̍ ā nɔ̄ ta̍u̍. Ndu̍yɛ̍, nyɛ̄ nda̍ nɔ̄ wo̍ ō ti᷄ŋ ko̍ni̍ nda̍ dɔ̄ū ni̍. Kɛ̍ 
chūa̍a̍ ho̍ō ndu̍, a̍ bā ndɔ̄ ha̍vɛ̍i̍ ko̍ŋ kpo̍u̍, mbo̍ dūāū ka̍ni̍ŋ pɔ̍mbɔ̄ŋ o̍ ti̍i̍nda̍ŋ 
ndo̍ŋ fa̍ū.” 

Chii̍s̍ū so̍ō a̍ chīɛi̍ ̍Mɛl̄ɛk̄a̍ pīɔl̄lo̍ o̍kɔɔ̄ ̄
(Māa̍ti̍u̍ 24:1-2; Ma̍kī 13:1-2) 

5Mi̍ wāŋnda̍ ā pūm ā dīmūl Chi̍i̍sū a̍ chīɛ̍i̍ Mɛ̄lɛ̄ka̍a̍ o̍kɔ̄ɔ̄ āā, “To̍fa̍ wɔ̍ mɛ̄ɛ̍ chīɛ̄īyo̍ 
ho̍ō chō ō tāŋgūlāā a̍ pōūtā kɛ̄ndɛ̄lā bɛ̄ndūla̍ŋ yɛ̍. To̍fa̍ wɔ̍ nyɛ᷅m kɛ̄ndɛ̄ŋ wāŋnda̍ 
yɔ̄ŋgu̍ le̍ Mɛ̄lɛ̄ka̍ wo̍ŋ.” Mi̍ Chi̍i̍sū lo᷅ lo̍ŋ mbo̍ di̍mūl nda̍ āā, 

6“Nyɛ̄ o̍ nyɛ̄ nya̍ chō chɔ̄ɔ̍, bōōndi̍i̍ cho̍ fūūlūū mī wāŋnda̍ pēsi̍ mu̍ŋ wɔ̍ wɔ̍. 
Pōūwo̍ ō pīlɛ̍ bɛ̍ɛ̍ lo᷅ ni̍ŋ o̍ chāa̍ŋ ndɔ̄ cho̍o̍ le̍.” 

Sīlāa̍ a̍ dɛn̍ɛ ̍pa̍lāa̍ a̍ yɛl̄ē tūlāāle̍ wa᷅ niŋ̍ nde̍ŋ 
(Māa̍ti̍u̍ 24:3-14; Ma̍kī 13:3-13) 

7Mi̍ wāŋnda̍ lō o̍ ko̍ŋ, ma̍ nyūnā Chi̍i̍sū āā, “Ti̍chā, chɔ̍m ndɔ̍ na̍a̍ bōōndi̍i̍ sɔ̄ɔ̍ŋ 
mu᷅ŋ ŋ̄ chō hūnɔ̄ɔ̄ yɔ̄nɔ᷄ŋ nde̍. Ɔ̍ɔ̄ tāāmāsi̍ yɔ̍nūŋ ni̍ŋ le̍ sīnāa̍ māā te̍le̍ŋndo̍ fūūlu̍u̍ 
le̍ mī sūɛ̍i̍ he̍ī yɔ̄nu̍ŋ ndo̍?” 

8Mbo̍ mūlī āā, “Lā mānda̍ŋ, yɔ̍ŋi̍ wānā o̍ wānā hu̍i̍ nya̍. Kāni̍ fo̍ndōle̍, wānāā 
fāŋgā fa̍ŋgā ā hūŋ ni̍ŋ mā chu̍a̍ dīōlā nīla̍ŋ mā dīmi̍ māā nda̍ cho̍ Ki̍li̍tī ni̍, wāna̍ 
Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍. Ndu̍yɛ̍, ā hūŋ hi̍ŋ 
mā dīmi̍ āā, ‘Te̍le̍ŋndo̍ fūūlu̍u̍.’ Kɛ̍, lā tu̍āl nda̍ kɔ̄ɔ̄lī le̍. 

9Tē lā tūēī pɛ̍ mī chɔ̄ūla̍ŋ lā wa̍, ndu̍yɛ̍ mī lā tūēī mī wāŋnda̍ sīmu̍l māsāa̍ ndāa̍, 
lā yɔ᷅ŋ īsīōōŋ te̍. Sɔ̄ɔ̍ŋ mu᷅ŋ fɛ̍lɛ̍ŋ ŋ̍ nɔ̍ le̍ yɔ̄nɔ᷄ŋndo̍. Kɛ̍, mu̍ŋ yɔ̍nu̍ŋ bɛ̍ɛ̍, ko̍ŋ chɔ᷅m 
māā mɛ̄ɛ̄lu̍la̍ chi̍e̍ēŋndo̍ le̍ la̍ fu̍u̍lu̍u̍ la̍ŋ te̍.” 

10Mbo̍ hīāū lāchī a̍ dīmīo̍o̍ āā, “Māsāa̍ a̍ māsāa̍ ā sɔ̄ŋgā ni̍ŋ mī lɛ̄ŋnde̍ŋ a̍ lɛ̄ŋnde̍ŋ 
ā sɔ̄ŋga̍. 

11Lɛ̄ŋnde̍ŋ lē nyīīya̍ ni̍ŋ ta̍u̍ o̍ fo̍ndāŋndā fāŋgā fa̍ŋgā. Yīa̍a̍ŋ mā dēl ni̍ŋ, ndu̍yɛ̍ 
mī nāāla̍ ta̍ŋ wa᷅ŋnda̍ la̍ŋ lā kūi̍i̍ o̍ fo̍ndāŋndā fāŋgā fa̍ŋgā. Sɔ̄ɔ̍ŋ ŋ̄sīōōŋndo̍ŋ, ŋ̄ 
chō yɔ̄nɔ᷄ŋ mī kpālōla̍ bɛ̍ndūla̍ŋ lā yɔ̄nu̍ŋ o̍ ha̍la̍a̍ ni᷄ŋ. 

12Kɛ̍, lɔ̍ɔ̍pa̍ mu᷅ŋ yɔ̄nūŋ, ā chō nya̍ bīyɔ̄ɔ̄ mā tūsi̍ nya̍ nyɛ̄ pālāa̍ chōo̍. Ā chō lākɔ̄ a̍ 
nya̍ o̍ tōŋgōla̍ Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ, mā kɔ̄ɔ̄sa̍ a̍ nya̍ mā dɔ̄ū nya̍ o̍ chīɛ̄īlā 
mānyūmnda̍ŋ ni᷄ŋ. Ndu̍yɛ̍, ā chō lākɔ̄ a̍ nya̍ o̍ māsāā bɛ̍ndūa̍a̍ lo̍ a̍ wānāa̍ cho̍ 
lɛ̄ŋnde̍ŋ bōlle̍ŋ nda̍ le̍ sa̍bū nūu̍. 

13Tē ā kūɛ̄ a̍ nya̍ pɛ̍, a̍ bōōndi̍i̍ ke̍ŋ nya̍ sɔ̄lā ni᷅ŋ fo̍ndāa̍ le̍ nda̍ nyɛ̄ nya̍ sīnā a̍ ya̍ 
o̍kɔ̄ɔ̄ wo̍ dīmūllo̍ ni̍. 

14Ndu̍yɛ̍, lā kɛ̄si̍ŋ su̍ɛ̍i̍ he̍ī o̍ kɔ̄l nyɛ̄ kɛ̄ndɛ̍ī. Tē ā kūɛ̄ le̍ kɔ̍ɔ̍sɔ̍ɔ̍ a̍ nya̍ pɛ̍, lā kɛ̍ɛ̍sīāā 
pɔ̄ɔ̄ mɛ̄ɛ̍ nya̍ kɔ̄ɔ̄sā yɛ̍ le̍. 

15Kāni̍ fu̍u̍le̍, ya̍ pi̍la̍ I̍ cho̍ nya̍ dīōmndā nya̍ nɔ̄ le̍ dīmīo̍o̍ la̍ŋ dɔ̄wɔ̄ɔ̄ o̍ sōndō, 
ndu̍yɛ̍ mī I̍ ke̍ nya̍ kɔ̄l kālo̍o̍ mɛ̄ɛ̍ nya̍ kɔ̄ɔ̄sā yɛ̍. O̍ ko̍ŋ, wānāa̍ ku̍ā ka̍ŋ a̍ nya̍ o̍ 
māsāa̍ lo̍ wa̍, ā nɔ̍lā mā si᷄m nya̍ bɛ̍ɛ̍ o̍ hɔ̄l a̍ kɔ̍ɔ̍sɔ̍ɔ̍ le̍. 

16Ndu̍yɛ̍, wānāa̍ ve̍lū nya̍ wa̍ bɛ̍ɛ̍, a̍ bɛ̄ndāā nyāa̍, a̍ pɔ̄mbūāā nyāa̍, a̍ wānāya᷅ŋ 
nya᷄ŋ, a̍ ndi̍a̍a̍mɔ̍ɔ̍wa̍a̍ nyāa̍, ā chō nya̍ mālɔ̄ɔ̄ wānāa̍ kɔ̍ɔ̍sā a̍ wāŋnda̍ wa̍ o̍ bā. O̍ 
ko̍ŋ kɔ̍ɔ̍lī, mī wānāa̍ kɔ̍ɔ̍sā a̍ wāŋnda̍ wa̍ tōsa̍ mī nya̍ pūm nda̍ sɔ̄la̍ pīɔ̍mnda̍ŋ. 

17Wāŋnda̍ kpo̍u̍, ā chō nya̍ yɛ̄le̍ŋ tūl le̍ mɛ̄ɛ̍ nya̍ lāāla̍ŋ a̍ ya̍ yɛ̍. 

18Kɛ̍ ndu̍yɛ̍, nyɛ̄ o̍ nyɛ̄ yɔ̍nūŋ ni̍ŋ nya̍ le̍. Yīīŋnde̍ŋ lē pīlɛ̍ bɛ̍ɛ̍ nya̍ o̍ lēbōl lē yɔ̍nūŋ 
ni̍ŋ nyɛ̍ le̍. 

19Lā si᷄m a̍ dīāllūŋ kālā. O̍ ko̍ŋ, lā nɔ̄lā mī lā pīŋi̍ yōōmūlā nyāla̍ŋ.” 

A̍ Chūlu̍sɛl̄ɛm̄ pīɔl̄ɔɔ̄ ̍o̍kɔɔ̄ ̄
(Māa̍ti̍u̍ 24:15-21; Ma̍kī 13:14-19) 

20Mi̍ Chi̍i̍sū di̍mī āā, “Lā chō chɔ̄ mī wānāā chɔ̄ūwa̍ hu᷄ŋ ba̍lū Chūlu̍sɛ̄lɛ̄m. Tē he̍ī 
yɔ̄nu̍ŋ pɛ̍, mɛ̄ɛ̍ lā sīna̍ ni̍ko̍ māā te̍le̍ŋndo̍ fūūlu̍u̍ le̍ mā pɛ̄l ndu̍. 

21Tē he̍ī yɔ̄nu̍ŋ pɛ̍, mɛ̄ɛ̍ wānāa̍ cho̍ o̍ lɛ̄ŋndē Chūdi̍a̍āle̍ŋ ni᷄ŋ nda̍ ā nyāānu̍ŋ o̍ 
pēmbo᷄ŋ. Wānāa̍ cho̍ Chūlu̍sɛ̄lɛ̄m nda̍ ā ma᷄l mā nyāānu̍ŋ. Ndu̍yɛ̍, wānāa̍ cho̍ o̍ 
sɔ̄ndɔ̄kɔ̍lta̍ŋ nda̍ ā ku̍ā Chūlu̍sɛ̄lɛ̄m chi̍e̍e̍ le̍. 

22Kāni̍ fo̍ndōle̍, bōōndi̍i̍ ke̍ŋ Mɛ̄lɛ̄ka̍ chō wānāā ndūa̍a̍ I̍sɔ̄lūɛ̄ī nyɛ̄ pālāa̍ tūsī chōo̍ 
ni̍. Ndu̍yɛ̍ o̍ he̍ī ni᷄ŋ, mī nyɛ̄ o̍ nyɛ̍ cho̍ ō pōōnyīāā o̍ Yāu̍ Mɛ̄lɛ̄ka̍a̍ ni᷄ŋ mbō yɔ̍nu̍ŋ 
mɛ̄ɛ̍ o̍ cho̍ ō pōōnyīāā yɛ̍. 

23Nyɛ̄ pālāa̍ wā ni̍ŋ bɔ̍ɔ̍ le̍ wānāā lāyo᷄lla̍ a̍ ko̍msa̍a̍ o̍ pālɛ̍i̍ ke̍ŋ ni᷄ŋ. Kāni̍ fo̍ndōle̍, 
nyɛ̄ kīndīlāā bɛ̄ndōo̍ chō hūnɔ̄ɔ̄ o̍ chi̍e̍ēŋndo̍ ho̍ō chōo̍. Mɛ̄lɛ̄ka̍ chō nyɛ̄ pālāa̍ tūsī 
wāŋnda̍ ha̍ā chōo̍. 

24Ya̍a̍mɔ̍ɔ̍wa̍ chō ā ti᷄ŋ dīyɔ̄ɔ̄ a̍ mɔ̄ɔ̍ŋ, ndu̍yɛ̍ mā kūɛ̄ a̍ ā ti᷄ŋ o̍ bīyɔ̄ɔ̍ ni᷄ŋ o̍ lɛ̄ŋnde̍ 
ni᷄ŋ ba᷅ o̍ bā fe̍e̍ o̍ chi̍e̍ēŋndo̍ chōo̍. Wāŋnda̍ Chūlu̍sɛ̄lɛ̄m ā chō wā wānāa̍ cho̍ a̍ 
Chu̍ū le̍ wa̍ o̍ bā bɛ̄ŋgu̍, ndu̍yɛ̍ mā lo̍ nda̍ nyɛ̄ pālāa̍ tūsīo̍o̍ chōo̍, ha̍a̍a̍ mbō lo̍ o̍ 
ko̍ŋ mī bōōndi̍i̍ Mɛ̄lɛ̄ka̍ yūlū le̍ mī wānāa̍ cho̍ a̍ Chu̍ū le̍ wa̍, ā wa̍ wāŋnda̍ 
Chūlu̍sɛ̄lɛ̄m chōo̍ ve̍ ī fūūlu̍u̍ o̍ mɛ̄ɛ̄lu̍la̍ŋ.” 

Sɔɔ̄ŋ̍ yɔn̍ūŋ niŋ̍ o̍ chie̍̍ēŋndo̍ mɛɛ̄l̄u̍la̍ŋ ndo̍ŋ 
(Māa̍ti̍u̍ 24:29-31; Ma̍kī 13:24-27) 

25Mi̍ Chi̍i̍sū di̍mī vɛ̄lɛ̄ āā, “Sɔ̄ɔ̍ŋ lākpālo᷄ŋ chō yɔ̄nɔ᷄ŋ o̍ pāa̍le̍ŋ, a̍ pāŋge̍i̍, a̍ lōo̍ŋ. 
Būūla᷄ŋ bɛ̍ndōo̍ wā ni̍ŋ lɛ᷅ŋnde̍ o̍ chi̍e̍ēŋndo̍ chōo̍, mī kɔ̄lta̍ŋ lā lāāsi̍a̍ŋ wa᷅ŋnda̍ a̍ 
kpōku̍ kpo᷅ku̍ bɛ̍ndū pēe̍ mɛ̄ŋmā īhɛ᷄llo̍ ō wā ni̍ŋ ndo̍. 

26Wāŋnda̍ wōū ni̍ŋ kpa̍nɛ̍i̍ a̍ sīōōŋnde̍. Ā wā ni̍ŋ a̍ kɔ̄ltā lānda᷄ŋnda̍ŋ le̍ nyɛ̍ cho̍ 
hūnɔ̄ɔ̄ yɔ̄nɔ᷄ŋ o̍ chi̍e̍ēŋndo̍ chōo̍ wo̍. Kāni̍ fo̍ndōle̍, kpāāyāla̍ŋ chōo̍ cho̍o̍ la̍ cho̍ 
fāŋa᷄ŋ o̍ fo̍ndāŋndā ndāla̍ŋ. 

27O̍ ko̍ŋ kɔ̍ɔ̍lī, wāŋnda̍ chō wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ chɔ̄ hūnɔ̄ɔ̍ o̍ 
yu̍mbu̍ yu̍mbo̍o̍ ni᷄ŋ, a̍ kpāāyāa̍, a̍ nāŋɔ̄ɔ̄ bɛ̄ndōo̍. 

28Tē sɔ̄ɔ̍ŋ mu᷅ŋ kāndu̍ yɔ̄nɔ᷄ŋndo̍ pɛ̍, lā wa̍ ni̍ko̍ le̍hɔ̍l o̍ nɛ̄ī, kāni̍ fo̍ndōle̍ māā 
bōōndi̍i̍ Mɛ̄lɛ̄ka̍ chō nya̍ pīŋī ve̍ ī chō ni᷅ŋ kpɛ̍ɛ̍lūŋ.” 

Pɛɛ̄k̄ōo̍ a̍ yɔm̄ndo̍ o̍kɔɔ̄ ̄
(Māa̍ti̍u̍ 24:32-35; Ma̍kī 13:28-31) 

29Mi̍ Chi̍i̍sū di̍mūl nda̍ tālo̍o̍ ho̍ō āā, “Lā lōōnu̍ŋ a̍ yɔ̄m fi̍kīi̍yo̍, a̍ yɔ̄mīī chēle̍ŋnde̍. 

30Tē lā chē pɛ̍ mī yɔ̄mnde̍ he̍ī ī kāndu̍ pēī sɛ̍nɛ̄īye̍ sōlīo̍o̍, nya̍ pi̍la̍ sīna̍ dɔ̍ɔ̍ māā 
sīālte̍ŋ lē chō ni᷅ŋ kpɛ̍ɛ̍lūŋ.” 

31Mi̍ Chi̍i̍sū di̍mī āā, “Le̍nde̍ ko̍ni̍, i̍ cho̍ ni̍. Tē lā chē pɛ̍ mī sɔ̄ɔ̍ŋ mu᷅ŋ ŋ̄ wa̍ 
yɔ̄nɔ᷄ŋndo̍, lā sīna̍ ni̍ko̍ māā te̍le̍ŋ Mɛ̄lɛ̄ka̍ chō kāndɔ̄ɔ̄ wāa̍ wāŋnda̍ chōo̍ ma̍sāa̍ 
wo̍, chō ni᷅ŋ kpɛ̍ɛ̍lūŋ. 

32“Mī di̍mu̍l nya̍, wānāa̍ cho̍ yōōmū te̍le̍ŋndo̍ ho̍ō wa̍, ā cho̍ chu̍wɔ̄ɔ̄ wu̍ le̍ ha̍a̍a̍ 
mī sɔ̄ɔ̍ŋ mu᷅ŋ kpe̍de̍ ŋ̍ yɔ̍nu̍ŋ. 

33Ha̍la̍a̍ a̍ chi̍e̍ēŋndo̍ ā fāŋāŋ, kɛ̍ dīōmndā nīla̍ŋ lā fe̍ŋāŋ le̍cho̍o̍ le̍.” 

Le̍ sa̍bū na̍a̍ ŋ̄ māndāŋ ndo̍ 
34“Lā mānda̍ŋ. Lā yɔ̍ŋgu᷄ŋ nya̍ pi̍la̍ o̍ kūūlīāālā nyɛ̄ dīāā la̍ŋ chōo̍, a̍ o̍ kōlɔ̄ɔ̄ kālā 
ka̍lāa̍ ni᷄ŋ te̍. Ndu̍yɛ̍, lā yɔ̍ŋgu᷄ŋ o̍ kɔ̄l lānda᷄ŋ nyɛ̄ nu̍u̍wāā chi̍e̍ēŋndo̍ ho̍ō ni᷄ŋ te̍. 
Tē lā yɔ̄ŋgu̍ŋ o̍ nyɔ̄ɔ̍ŋ mu᷅ŋ ni᷄ŋ pɛ̍, pāa̍le̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ 
nɔ̄ le̍ hūnɔ̄ɔ̍ le̍ŋ lē chō fūūlūū, ndu̍yɛ̍ mī lē kōma̍l nya̍, lā ve᷅ ni̍ŋ kɔ̍l kpo̍so̍ŋ te̍. 

35Kāni̍ fo̍ndōle̍, wāŋnda̍ kpo̍u̍ o̍ chi̍e̍ēŋndo̍ chōo̍, pāa̍le̍ŋ nde᷅ŋ lē wōōlū ni̍ŋ nda̍ 
ko̍ mɛ̄ɛ̍ yāŋɔ̄ɔ̄le̍ŋ lē sāā vi̍sīo̍o̍ nu̍a̍ā yɛ̍. 

36Lā mānda̍ŋ. Ndu̍yɛ̍ mī lā pīɛ̍i̍ Mɛ̄lɛ̄ka̍ le̍ te̍le̍ŋ o̍ te̍le̍ŋ. Lā pīɛ̍i̍ Mɛ̍lɛ̄ka̍ le̍ mī lā 
sɔ̄la̍ kpāāyāa̍ le̍ hīɔ̄lɔ᷄ŋndo̍ o̍ sɔ̄ɔ̍ŋ cho̍ mu᷅ŋ hūnɔ̄ɔ̄ yɔ̄nɔ᷄ŋndo̍ wo̍ŋ ni᷄ŋ, ndu̍yɛ̍ mbō 
lo̍ o̍ ko̍ŋ, mī lā si᷄m fɛ̍lɛ̍ŋ wāna̍ nda̍ vēēlū āā, Po̍ wānā Pɔ̍nɔ̍ɔ̍ wo̍ o̍ hɔ̄l.” 

37Lēpāa̍ o̍ lēpāa̍, Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Tē nyūmnda̍ŋ 
mā tōl pɛ̍, ō kūɛ̄ o̍ Pēmbīī Yɔ̄mīī Ɔ̄li̍fīi̍ve̍ ve̍ ō kɔ̍ lɔ̍lnu᷄ŋ lo̍ŋ. 

38Ndu̍yɛ̍, dīmīo̍o̍ nu̍a̍ā āā, pāa̍le̍ŋ lē sɛ̄, mī wāŋnda̍ kpo̍u̍ a̍ hi᷅ŋ le̍ ndu̍ nīla̍ŋ yāŋɔ̄ɔ̄ 
o̍ chīɛ̍i̍ Mɛ̄lɛ̄ka̍a̍ ni᷄ŋ. 

Lu̍kū 22 

Chu̍dā kɛɛ̍s̍ia̍̍a̍ le̍ Chii̍s̍ū pīsīo̍o̍ 
(Māa̍ti̍u̍ 26:1-5, 14-16; Ma̍kī 14:1-2, 10-11; Chɔ᷄ŋ 11:45-53) 

1Te̍le̍ŋndo̍ wa̍ ni᷅ŋ kpɛ̍ɛ̍lūŋ, le̍ bɔ̄ŋa᷅ŋ wāŋnda̍ dīā be̍e̍dīi̍ nda̍ do̍ū yi̍i̍sīi̍yo̍ le̍ wo̍. 
Nda̍ a̍a̍ ve̍e̍lū vɛ̍lɛ̄ bɔ̄ŋa᷅ŋndo̍ ho̍ō āā, bɔ̄ŋa᷅ŋndo̍ le̍ lōōnɔ᷄ŋndo̍ a̍ hīōūwɔ̄ɔ̍ chōo̍ 
o̍kɔ̄ɔ̄. 

2Mi̍ wānāā bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ 
nda̍, ā wā nɛ̄īla̍ŋ nūūvīa̍a̍ le̍ mā dīī Chi̍i̍sū. Kɛ̍, ā wa̍ sīōōŋnde̍ le̍ wāŋnda̍. 

3O̍ ko̍ŋ kɔ̍ɔ̍lī, mi̍ Sēta̍nā māsa̍ nyi̍nāā wɔ̄ɔ̍ŋnda̍ tūāl Chu̍dā kɔ̄ɔ̄lī, ō nda̍ a̍a̍ ve̍e̍lū 
vɛ̍lɛ̄ a̍a̍ Īsīka̍a̍līɔ̄ɔ̄ wo̍. Ndu̍yɛ̍ nda̍ wa̍ bu̍ɛ̍i̍yāā ŋ̄wāŋ tɔ̍ a̍ ā ŋīɔ̍ɔ̍ŋāa̍ Chi̍i̍sūa̍a̍ ni̍. 

4Mbo̍ kūā ma̍ kɔ̍ sūūki̍āŋ nda̍ wānāā bɛ̄ndūāā sōlīāā lāsa̍lāa̍, a̍ wānāā bɛ̄ndūāā 
pōli̍si̍i̍ya̍ a̍ ma̍ndā chi̍ɛ̍ī Mɛ̄lɛ̄ka̍a̍ wa̍. Ma̍ kɛ̄ɛ̄sīāā nda̍ nda̍ā le̍ mɛ̄ɛ̍ o̍ lo̍o̍kū Chi̍i̍sū 
pīsī nda̍ o̍ bā yɛ̍. 

5Ndu̍yɛ̍, ma̍ nāŋ kɔ̄l ta̍u̍ a̍ nyɛ̄ Chu̍dā to̍sa̍ wo̍. Ma̍ chɛ̄la᷅ŋ le̍ mā ke̍ ndu̍ nyɛ̄ sɔ̄lāa̍. 

6Mi̍ Chu̍dā chɛ᷅l nyɛ̄ nda̍ kɛ̄ɛ̄si̍a̍a̍ wo̍. O̍ ko̍ŋ kɔ̍ɔ̍lī, mbo̍ sāā nɛ̄īla̍ŋ nūūvīa̍a̍ le̍ mɛ̄ɛ̍ 
o̍ lo̍o̍kū mbō tōsa̍ mā tīu̍ Chi̍i̍sū bā, kɛ̍ wāŋnda̍ si̍nā a̍ ndi̍ o̍kɔ̄ɔ̄ māā ndu̍ le̍ pi̍si̍ 
ndu̍ le̍ yɛ̍. 

Chii̍s̍ū ve᷅m bu̍ɛi̍y̍āā ndūa̍a̍ le̍ nyɛ ̄dīāā bɔŋ̄a᷅ŋ lōōna᷄ŋndo̍ tōōsīa̍a̍ 
(Māa̍ti̍u̍ 26:17-25; Ma̍kī 14:12-21; Chɔ᷄ŋ 13:21-30) 

7Mi̍ pāa̍le̍ wāŋnda̍ dīā be̍e̍dīi̍ nda̍ do̍ū yi̍i̍sīi̍ le̍ wo̍ lē fūūlūū. O̍ pāa̍le̍ŋ nde᷅ŋ chōo̍, 
nda̍ a̍a̍ dīī sa̍a̍ le̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ ni̍. 

8O̍ ko̍ŋ kɔ̍ɔ̍lī, mi̍ Chi̍i̍sū vi̍ām Pītɛ̍ nda̍ Chɔ᷄ŋ. Mbo̍ dīmūl nda̍ āā, “Lā kɔ̍ mī lā kɔ̍ 
to̍o̍sīāā nyɛ̄ dīa̍a̍ le̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ mī ŋ̄ dēnūŋ.” 

9Ma̍ nyūnā ndu̍ āā, “Kūɛ̍ɛ̍nɛ̍ ŋ̄ hɛ̄na̍ŋ yɛ̍ mī ŋ̄ tōōsīa̍a̍ nyɛ̄ dīāā kālāa̍?” 

10Mbo̍ mūlī āā, “Lā kɔ̍ chi̍e̍e̍. Tē lā wa̍ hēlɔ̄ɔ̍ chi̍e̍e̍ pɛ̍, lā chō bɔ̄ŋa᷅ŋ a̍ pōo̍ a̍ 
mɛ̄ŋnda̍ŋ ndu̍ o̍ lēbōl o̍ kpɛ̍ɛ̍nɛ̍i̍ ni᷄ŋ. Lā to᷄l ndu̍ kɔ̄ɔ̄lī mī lā kūɛ̄ o̍ chīɛ̄ī o̍ cho̍ 
lūɛ̄īyɔ̄ɔ̄ wo̍. 

11Tē lā fūūlu̍u̍ pɛ̍, lā dīmu̍l wa᷅na̍ chīɛ̄īyo̍ āā, ‘Ti̍chā dīmi̍ māā na̍a̍ ŋ̄ nyūna̍ nu̍m 
āā, Kūɛ̍ɛ̍nɛ̍ chīɛ̄ī ndɔ̍ īsūmīāllo̍ chō yɛ̄ nāa̍ o̍ cho̍ nyɛ̄ dīāā wāŋnda̍ dīā le̍ 
lōōnɔ᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ wo̍ di̍o̍ nda̍ bu̍ɛ̍i̍yāā ndūa̍a̍ wa̍?’ 

12Ō chō nya̍ chīɛ̄ī fɛ̄kɛ̄īyo̍ chɔ̄m o̍ chīɛ̄ī chōo̍ cho̍o̍ wo̍. Ndu̍yɛ̍, chīɛ̄īyo̍ ho̍ō nɔ̄ nyɛ̄ 
o̍ nyɛ̄ fe̍e̍ nɔ̍ le̍ wāa̍ lēni᷄ŋ. Lā bɛ̄ɛ̄ndi̍a̍a̍ nyɛ̍ dīa̍a̍ lo̍ŋ.” 

13Ma̍ kūā chi̍e̍e̍. Mɛ̄ɛ̍ nda̍ kūɛ̄, ma̍ kōmāl nyɛ̄ o̍ nyɛ̄ fe̍e̍ mɛ̄ɛ̍ Chi̍i̍sū di̍mu̍l nda̍ yɛ̍. 
Ma̍ tōōsīāā nyɛ̄ dīāā wāŋnda̍ dīā le̍ lōōnɔ᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ wo̍ lo̍ŋ. 

Mɛɛ̄ ̍nyɛ ̄dīāā wānāā lāāla᷄ŋnda̍ kāndu̍ŋ yɛ ̍
(Māa̍ti̍u̍ 26:26-30; Ma̍kī 14:22-26; Kɔ̄li̍ŋtīāŋ Tāso̍o̍ 11:23-25) 

14Mɛ̄ɛ̍ bōōnde̍i̍ fūūlu̍u̍ le̍ nyɛ̄ dīa̍a̍ ho̍ō, mi̍ Chi̍i̍sū cha᷅l nyɛ̄ dīa̍a̍ dīo̍o̍ nda̍ wānāā 
o̍ ve᷅m hɔ̄ltē ndɔ̄ wa̍. 

15Mbo̍ dīmūl nda̍ āā, “I̍ wa̍ ni᷅ŋ yēēmɛ̍i̍ le̍ nyɛ̄ dīāā lōōna᷄ŋndo̍ ho̍ō dīo̍o̍ na̍a̍ nya̍ā 
lɔ̍ɔ̍ pa̍ wāŋnda̍ tōsā mī bi̍ī mɔ̍nɛ̍i̍. 

16Mī di̍mu̍l nya̍, ō fūla̍ o̍ ō na̍a̍ ŋ̄ chō ho̍ō dīo̍o̍ wo̍ kɔ̄ɔ̄lī, I̍ di᷅ lɛ̍ ni̍ŋ nyɛ̄ dīāā 
hīāūwāā chōo̍ che᷅le̍ŋ te̍, mbō lo̍ o̍ ko̍ŋ ha̍a̍a̍ mī nyɛ̄ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ 
chōo̍ o̍kɔ̄ɔ̄ o̍ si̍m le̍ ndu̍ wo̍, ō yɔ̄nu̍ŋ o̍ māsāle̍ Mɛ̄lɛ̄ka̍le̍ŋ ni᷄ŋ.” 

17Mbo̍ chūā tāālāa̍, a̍ mūɛ̄īmā mākīle̍pīi̍ya̍ŋ lēni᷄ŋ mbo̍ mēl Mɛ̄lɛ̄ka̍ ba̍li̍ka̍. Mbo̍ 
dīmūl nda̍ āā, “Lā bīi̍ ta̍a̍lāa̍ ho̍ō mī lā kēna᷅ŋ mī lā ko᷄l.” 

18Mbo̍ dīmūl nda̍ āā, “Mī di̍mu̍l nya̍, chɔ̍ŋ a̍ hāū, I̍ ko᷅l lɛ̍ ni̍ŋ ma̍mu̍ɛ̍i̍ te̍, mbō lo̍ o̍ 
ko̍ŋ ha̍a̍a̍ mī bōōndi̍i̍ Mɛ̄lɛ̄ka̍ chō wā Māsāa̍ wāŋnda̍ chōo̍ ve̍ fūūlu̍u̍.” 

19Mi̍ Chi̍i̍sū chu̍ā bēe̍dīi̍yo̍. Mbo̍ mēl Mɛ̄lɛ̄ka̍ ba̍li̍ka̍. Mbo̍ yīmī yīmī mbo̍ kē nda̍. 
Mbo̍ dīmūl nda̍ āā, “Dīāllūŋ nu᷄ŋ cho̍ mu᷅ŋ ni̍. [Mu̍ŋ cho̍ ŋ̄ yɔ̄ŋga᷄ŋ le̍ nya̍ ni̍. Lā wa̍ 
he̍ī tōsāa̍ le̍ lōōnɔ᷄ŋndo̍ a̍ ya̍.” 

20Mɛ̄ɛ̍ nda̍ chīi̍ nyɛ̄ dīa̍a̍ di̍o̍, mbo̍ chūā tāālāa̍ a̍ mūɛ̄īmā mākīle̍pīi̍ya̍ŋ lēni᷄ŋ. Mbo̍ 
mēl Mɛ̄lɛ̄ka̍ ba̍li̍ka̍. Mbo̍ kē nda̍. Mbō dīmī āā, “Ma̍ŋ ma̍ cho̍ kpe̍ma̍ sɛ̍nɛ̄īyo̍ ni̍. 
Ma̍ŋ ma̍ ta̍la̍ le̍ nya̍ ni̍. Kōo̍ma̍ nīa̍ŋ ma̍ yi̍i̍ kpe̍ma̍a̍ ho̍ō ni̍.”] 

21O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Wāna̍ na̍a̍ ŋ̄ chō nyɛ̄ dīa̍a̍ dīo̍o̍ lātūlu̍ wo̍ chō 
ya̍ pīsī. 

22Ndu̍yɛ̍, ī chō yɔ̄nɔ᷄ŋ a̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ mɛ̄ɛ̍ i̍ cho̍ pāāndū 
ī kɛ̄ɛ̄sīa̍ŋ a̍ ndu̍ o̍kɔ̄ɔ̄ yɛ̍. Kɛ̍, wāna̍ cho̍ ndu̍ pīsī wo̍ nyɛ̄ pālāa̍ wā ni̍ŋ bɔ̍ɔ̍ le̍ ndu̍.” 

23Mɛ̄ɛ̍ o̍ di̍mi̍ le̍nde̍, mi̍ bu̍ɛ̍i̍yāā ndūa̍a̍ kāndū nyūūni̍āŋndo̍ le̍ wāna̍ kɛ̍ɛ̍si̍a̍a̍ le̍ 
he̍ī tōsāa̍ wo̍. 

Wāna̍ cho̍ wānā bɛn̍dōo̍ wo̍ 
24Mi̍ bu̍ɛ̍i̍yāā ndūa̍a̍ kāndū sɛ̄ɛ̄ŋgi̍āŋndo̍ nda̍ pi̍la̍ tɛ̄ɛ̄ŋ le̍ wāna̍ wa᷅ wa̍nā bɛ̍ndōo̍ 
nda̍ tɛ̄ɛ̄ŋ ndo̍. 

25Mi̍ Chi̍i̍sū di̍mūl nda̍ āā, “Māsāa̍ o̍ chi̍e̍ēŋndo̍ ni᷄ŋ kīndīlāa̍ nda̍ kīndīlā wa̍nāā 
nda̍ chō chōo̍ wa̍ ni̍. Ndu̍yɛ̍, mī wāŋnda̍ vēēlu̍ wānāā bɛ̄ndūa̍a̍ āā, wānāa̍ ma̍lā 
wa᷅ŋnda̍ wā. 

26Kɛ̍, nya̍ nya̍, ī wāā le̍nde̍ i̍ nɔ̍ mī ī yɔ̄nu̍ŋ nya̍ tɛ̄ɛ̄ŋ te̍. Nya̍ nya̍, wāna̍ cho̍ wānā 
bɛ̍ndōo̍ nya̍ tɛ̄ɛ̄ŋ ndo̍ ō sīmnu̍ŋ wa̍nā pɔ̍mbu̍ɛ̍i̍na̍a̍ le̍ ha̍ā kpo̍u̍. Ndu̍yɛ̍, wāna̍ cho̍ 
wāŋnda̍ lāchī wo̍ ō wa̍ wa̍nā vi̍a̍māā le̍ ha̍ā.” 

27Mbo̍ nyūnā āā, “Wāna̍ cha̍l nyɛ̄ dīa̍a̍ dīo̍o̍ wo̍ a̍ wāna̍ si̍m ndu̍ īkɛ̄i̍ le̍ vīmīla̍ŋ 
ndo̍, ɔ̍ɔ̄ wāna̍ hi̍o̍ū wo̍? Wāna̍ cha᷅l nyɛ̄ dīa̍a̍ dīo̍o̍ wo̍.” Mbo̍ dīmī āā, “Ya̍ I̍ cho̍ 
māchūāā nya̍ tɛ̄ɛ̄ŋ māā wānā vi̍a̍māā.” 

28Mbo̍ hīāū lāchī a̍ sūɛ̍i̍ āā, “Nya̍ wa̍ hɔ̄lāā tūlu̍ a̍ ya̍ ni̍, mi̍ lā lō a̍ ya̍ hɔ̍lāā tūlu̍, 
ha̍a̍a̍ o̍ nyɛ̄ o̍ nyɛ̄ pālāa̍ ke̍e̍ku̍ ya̍ chōo̍. Lā me᷄l la̍ le̍. 

29Fi̍nyā nūu̍ chu̍a̍ ya̍ le̍ mī wa̍ māsāa̍. Ndu̍yɛ̍, le̍nde̍ ko̍ni̍ ya̍ I̍ cho̍ nya̍ chūā le̍ mī 
lā wa̍ lāmāsā ni̍. 

30O̍ ko̍ŋ, na̍a̍ nya̍ā mī ŋ̄ dē nyɛ̄ dīa̍a̍ o̍ hɛ̄ŋgɛ̍i̍ pi᷅lɔ̍ɔ̍ ni᷄ŋ, lɔ̍ɔ̍ ya̍ I̍ cho̍ wā māsāa̍ wo̍. 
Ndu̍yɛ̍, I̍ cho̍ tōsā mī lā sīmnu᷄ŋ ma̍sāa̍, mī lā hu᷄ŋ kɔ̍ɔ̍sā a̍ wānāā kāa̍la̍ tɔ̍ a̍ lā 
tīɔ̍ɔ̍ŋnda̍, a̍ fu̍la̍ o̍ pūlāle̍ I̍sɔ̄lūɛ̄īle̍ŋ chōo̍ wa̍.” 

Chii̍s̍ū dim̍i ̍māā Pītɛ ̍cho̍ ndu̍ kɛɛ̄ ̄
(Māa̍ti̍u̍ 26:31-35; Ma̍kī 14:27-31; Chɔ᷄ŋ 13:36-38) 

31Mi̍ Chi̍i̍sū ve̍e̍lū Pītɛ̍ āā, “Sa̍i̍mɔ̄ŋ, Sa̍i̍mɔ̄ŋ, Sēta̍nā, māsa̍ nyi̍nāā wɔ̄ɔ̍ŋnda̍, dīmu̍l 
Mɛ̄lɛ̄ka̍ le̍ mbō tɔ̄ɔ̄nda̍ŋ nya̍ bu̍ɛ̍i̍yāā nīa̍a̍. Ō chō tōsā a̍ nya̍ mɛ̄ɛ̍ nda̍ hɛ̄ī wi̍tīi̍yo̍ŋ 
nu̍a̍ā yɛ̍. 

32Kɛ̍, I̍ pi̍ɛ̍i̍ Mɛ̄lɛ̄ka̍ le̍ nūm Sa̍i̍mɔ̄ŋ, yɔ̄ŋi̍ ŋ̄ ma᷄l ti̍i̍nda᷄ŋ ŋ̄ nɔ̄ o̍ ya̍ ni̍ŋ ndo̍. Ndu̍yɛ̍, 
tē a̍ mi̍i̍ŋgu̍ ya̍ o̍ ībūŋ pɛ̍, lu̍e̍i̍ cha̍a̍ŋāā nūmnda̍ kpāāyāa̍.” 

33Mi̍ Pītɛ̍ di̍mī āā, “Māsānɔ̄ɔ̍, I̍ cho̍ ō bɛ̄ɛ̄ndīa̍ŋ mā dɔ̄ū na̍a̍ chīɛ̄ī ni̍ŋ na̍a̍ nūm. 
Ndu̍yɛ̍, ā yɔ᷄ŋ bɛ̍ɛ̍ āā pīɔ̍mndo̍ ni̍, I̍ cho̍ ō bɛ̄ɛ̄ndīa̍ŋ mī ŋ̄ vī na̍a̍ nūm.” 

34Mi̍ Chi̍i̍sū di̍mūl ndu̍ āā, “Mī di̍mu̍l nu̍m Pītɛ̍, sɔ̄ɔ̍ cho̍ si̍ɔ̍dīi̍ kōōwā le̍, mā vi̍i̍nu̍ŋ 
le̍ya̍a̍ māā a̍ si̍nā ya̍ le̍.” 

Chii̍s̍ū sil̍a̍ bu̍ɛi̍̄yāā ndūa̍a̍ 
35Mi̍ Chi̍i̍sū nyu̍nā nda̍ āā, “Bōōndi̍i̍ ya̍ I̍ ve᷅m nya̍ mi̍ di̍mūl nya̍ māā wānā ku̍ā a̍ 
ŋ̄ka̍ni̍ le̍ ve̍, kɛ̄lɛ̄ŋgāā lāwōlɔ̄ɔ̄, kɛ̄lɛ̄ŋgāā lākɔ̄ɔ̄vɛ̄i̍, pɛ̄ŋnde̍ŋ le̍ le̍e̍ bi̍ī nya̍ le̍ nyɛ̄ o̍ 
nyɛ̍?” Ma̍ mūlī āā, “Pɛ̄ŋndē bīi̍ na̍a̍ le̍ nyɛ̄ o̍ nyɛ̄ le̍.” 

36Mbo̍ dīmūl nda̍ āā, “Kɛ̍, I̍ cho̍ ni᷅ŋ nya̍ dīmūl pɛ̄ŋgo̍o̍ ho̍ō māā wāna̍ nɔ̍ īka̍ni̍ pɛ̍, 
ō chu̍a̍. Wāna̍ nɔ̍ lāwōlɔ̄ɔ̄ pɛ̍, ō chu̍a̍. Wāna̍ nɔ̍ mu̍ɛ̍ī fāŋ te̍, ō pīsi̍ do᷅ma̍ ndɔ̄ɔ̍ mbō 
pēndū. 

37Mī di̍mu̍l nya̍, mɛ̄ɛ̍ mī nyɛ̍ di̍mi̍ŋ o̍ Yāu̍ Mɛ̄lɛ̄ka̍a̍ ni᷄ŋ a̍ ya̍ o̍kɔ̄ɔ̄ wo̍, ō yɔ̄nu̍ŋ. Ī 
chō ī pōōnyīāā āā, ‘Ma̍ hīvī ndu̍ kūmbū wānāā yɔ̄ŋ wɔ̄ɔ̍ŋnda̍’. Nyɛ̍ di̍mi̍ŋ ho̍ō wo̍ 
chō ni᷅ŋ le̍ yɔ̄nɔ᷄ŋndo̍.” 

38Mi̍ bu̍ɛ̍īya̍ dīmī āā, “Mi̍ che᷄ŋ mɔ̍ɔ̄ŋ fāŋndo̍ŋ ŋ̄ mūu̍ŋ.” Mbo̍ dīmī āā, “Ko̍ŋ cho̍ 
lētūu̍.” 

Chii̍s̍ū piɛ̍i̍ ̍Mɛl̄ɛk̄a̍ o̍ pēmbēi ̍chōo̍ 
(Māa̍ti̍u̍ 26:36-46; Ma̍kī 14:32-42) 

39Mi̍ Chi̍i̍sū fa̍ŋa᷄ŋ chi̍e̍e̍. Mbo̍ kūā o̍ Pēmbīī Yɔ̄mīī Ɔ̄li̍fīi̍ve̍ chōo̍ māā pāāndū. Mi̍ 
bu̍ɛ̍i̍yāā ndūa̍a̍ tūāl ndu̍ kɔ̄ɔ̄lī. 

40Mɛ̄ɛ̍ o̍ fu̍u̍lu̍u̍ o̍ fo̍ndāŋ o̍ wa̍ kɔ̄l lo̍, mbo̍ dīmūl bu̍ɛ̍i̍yāā ndūa̍a̍ āā, “Lā pīɛ̍i̍ 
Mɛ̍lɛ̄ka̍ māā tē nyi̍nā wɔ̄ɔ̍ŋndo̍ tɔ̄ɔ̄nda̍ŋ nya̍ pɛ̍, māā lā to̍sā yɔ᷅ŋ wɔ̄ɔ̍ŋ te̍.” 

41Mbo̍ fāŋa᷄ŋ nda̍ īkɛ̄i̍, mbo̍ hīāū ti᷄ŋ lāchī le̍ nɛ̄īyo̍ be̍le̍-ya̍a̍. Mbo̍ bāŋ wūla̍ŋ. Mɛ̄ɛ̍ 
o̍ ba̍ŋ wūla̍ŋ, mbo̍ pīɛ̄ī Mɛ̄lɛ̄ka̍, āā, 

42“Fi̍nyā nūu̍, tē ā chɛ̄l pɛ̍, mɛ̄ɛ̍ fa̍ŋa̍ ya̍ tāāla̍ īmɔ̍nɔ̍ɔ̍ ho̍ō kūēē. Kɛ̍ ndu̍yɛ̍, to̍sā 
nyɛ̍ cho̍ ya̍ o̍ kɔ̄l lo̍ le̍. To̍sa̍ nyɛ̍ cho̍ nu̍m o̍ kɔ̄l lo̍.” 

43O̍ ko̍ŋ kɔ̍ɔ̍lī, mi̍ ki̍i̍la̍nɔ̍ɔ̍ cha᷄ŋ o̍ ɛ̄chɛ̍nɛ̄ mbo̍ hūŋ nāa̍ ndu̍ chu̍a̍. Mbo̍ lūēī ndu̍ 
kpāāyāa̍. 

44Chi̍i̍sū kɔ̄l ndɔ̄ɔ̍ wa̍ ō pīāā a̍ mɔ̍nɛ̍i̍. Le̍ he̍ī, mbo̍ chɔ̄ɔ̄lū Mɛ̄lɛ̄ka̍ pīɛ̄ī kpe̍e̍kpe̍i̍. 
Lāli̍i̍ wa̍ ndu̍ fūlāa̍ lēkɔ̄ɔ̍ mī ī dēlī lɛ᷅ŋ nde̍, ī wa̍ māwāā mɛ̄ɛ̍ kōo̍wa̍ŋ mā wā fu̍lāa̍ 
nu̍a̍ā mī mā dēlī pa᷅ pā yɛ̍. 

45Mɛ̄ɛ̍ o̍ chi̍i̍ pīɛ̄īle̍ŋ mbo̍ cha᷄ŋ, mbo̍ mīīŋgū nāa̍ bu̍ɛ̍i̍yāā ndūa̍a̍ chūā. Mīīŋgōo̍, 
mbo̍ kōmāl nda̍ o̍ mālɔ̄, kāni̍ fo̍ndōle̍, ā wa̍ ā sāŋgāā a̍ mɔ̍nɛ̍i̍ wa̍ nda̍ ve̍. 

46Mbo̍ nyūnā nda̍ āā, “Bāā mī lā lɔ᷄l pɛ̄ŋgo̍o̍ ho̍ō?” Mbo̍ dīmūl nda̍ āā, “Lā chɔ᷄ŋ lā 
pīɛ̍i̍ Mɛ̍lɛ̄ka̍ māā, tē tɔ̄ɔ̄nda᷄ŋndo̍ kōma̍l nya̍ pɛ̍, lā to̍sā yɔ᷅ŋ wɔ̄ɔ̍ŋ te̍.” 

A̍ mɛɛ̄ ̍nda̍ bīī Chii̍s̍ū yɛ ̍o̍kɔɔ̄̄ 
(Māa̍ti̍u̍ 26:47-56; Ma̍kī 14:43-50; Chɔ᷄ŋ 18:3-11) 

47Chi̍i̍sū lo̍ sūɛ̍i̍ mi̍ wāŋnda̍ hūŋ fāŋgā bɛ̍ndōo̍. Bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ ō 
pīlɔ̍ɔ̄ dīōla̍ŋ Chu̍dā, ndu̍ wa̍ nda̍ lāchī ni̍. Mɛ̄ɛ̍ o̍ fu̍u̍lu̍u̍, mbo̍ kūā le̍ Chi̍i̍sū 
kɔ̄ma᷄ŋndo̍ mbō sɔ̄sa̍ ndu̍ kūu̍wo̍. 

48Mi̍ Chi̍i̍sū nyūnā ndu̍ āā, “Chu̍dā, mā sɔ̍sa̍ wa᷅na̍ nda̍ vēēlū āā, Po̍ Wānā Pɔ̍nɔ̍ɔ̍ 
wo̍ kūu̍wo̍ le̍ ndu̍ pīsīo̍o̍ wāŋnda̍ o̍ ba̍?” 

49Mɛ̄ɛ̍ bu̍ɛ̍i̍yāa̍ Chi̍i̍sūa̍a̍ sīna̍ nyɛ̍ wa̍ hūnɔ̄ɔ̄ yɔ̄nɔ᷄ŋ ndo̍, ma̍ nyūnā Chi̍i̍sū āā, 
“Māsānɔ̄ɔ̍, ŋ̄ sɔ̄ŋga̍ a̍ nda̍ a̍ mɔ̄ɔ̄ŋ na᷄ŋ?” 

50O̍ ko̍ŋ kɔ̍ɔ̍lī, mi̍ ō pīlɔ̍ɔ̄ lɔ̄wā bɛ̍ɛ̍ chɛ᷅ māsa̍ wānāā sōlīāā lāsa̍lāa̍, mbo̍ kīālū ndu̍ 
nīlē bā kɛ̄ndɛ̄le̍ŋ kpa̍li̍. 

51Kɛ̍, mi̍ Chi̍i̍sū di̍mī āā, “Lā pɛ̄ŋgi̍ le̍nde̍. Lā sɔ̍ŋgā le̍.” Mbo̍ pīla᷄ŋ po̍o̍ nīle̍ŋ mbo̍ 
sīŋgī ndu̍. 

52Mi̍ Chi̍i̍sū lo᷅ o̍ ko̍ŋ, mbo̍ sūāā nāa̍ wānāa̍ hi᷅ŋ ndu̍ bīyɔ̄ɔ̍ wa̍ chūā. Ndu̍yɛ̍, wānāā 
bɛ̄ndūāā sōlīāā lāsa̍lāa̍ ni̍, a̍ wānāā bɛ̄ndūa̍a̍ le̍ pōli̍si̍i̍ya̍, a̍ ma̍ndā chi̍ɛ̍ī Mɛ̄lɛ̄ka̍a̍ 
wa̍, a̍ lāŋgba̍ā kālla̍, nda̍ nda̍ a̍a̍ hi᷅ŋ le̍ ndu̍ bīyɔ̄ɔ̍ ni̍. Mbo̍ nyūnā nda̍ āā, “Lā vɛ᷅ 
hūnɔ̄ɔ̍ a̍ mɔ̄ɔ̍ŋ a̍ yɔ̄mīī bīŋgīe̍i̍ le̍ ya̍ bīyɔ̄ɔ̍ mɛ̄ɛ̍ nda̍ yɔ̄ŋ ko̍ āā, vīīnɔ̄ɔ̍ ya̍ cho̍ ni̍?” 

53Mbo̍ dīmī āā, “Le̍ lēpāa̍ o̍ lēpāa̍, na̍a̍ nya̍ā ŋ̄ chō o̍ bɛ̍ɛ̄ chīɛ̍i̍ Mɛ̄lɛ̄ka̍a̍, lā bīi̍ ya̍ 
pɛ̄ŋgu̍ ko̍ŋ te̍. Kɛ̍ ndu̍yɛ̍, te̍le̍ŋ nyāa̍ fu̍u̍lu̍u̍ ho̍ō ni̍, te̍le̍ŋ nyūmnda̍ŋ mā chō ho̍ō 
mi̍ nyi̍nā wɔ̄ɔ̍ŋndo̍ wā māsāa̍ wo̍.” 

Pītɛ ̍vii̍n̍u̍ŋ māā ō sin̍ā Chii̍s̍ū le̍ 
(Māa̍ti̍u̍ 26:57-58, 69-75; Ma̍kī 14:53-54, 66-72; Chɔ᷄ŋ 18:12-18, 25-27) 

54O̍ ko̍ŋ kɔ̍ɔ̍lī, ma̍ bīī Chi̍i̍sū. Bīyɔ̄ɔ̍ ndu̍, ma̍ kūā a̍ ndu̍ o̍ wānā bɛ̍ndū sōlīāā lāsa̍lāa̍ 
lo̍ chi̍ɛ̍ī ni̍ŋ. Kɔ̄lā nda̍ wa̍ a̍ Chi̍i̍sū la̍ŋ, mi̍ Pītɛ̍ tu̍āl ndu̍ kɔ̄ɔ̄lī, kɛ̍ mbo̍ lōnu᷄ŋ ti̍ŋ 
kɔ̍ɔ̍lī. 

55Kɔ̄la̍ŋ a̍ Chi̍i̍sū, mi̍ wāŋnda̍ kīīsūū yīŋnde̍ŋ o̍ bɛ̍ɛ̄ ma̍ chāl hāŋgɔ̄ɔ̍. Mi̍ Pītɛ̍ cha᷅l 
nda̍ tɛ̄ɛ̄ŋ. 

56Cha̍lle̍ hāŋgɔ̄ɔ̍, mi̍ chūāāmbɔ̄ to̍sā wa̍llo̍ chīɛ̄ī ni̍ŋ lo̍ŋ ndo̍ chā Pītɛ̍ hɔ̄lla̍ o̍ 
yīŋnde̍ŋ. Mɛ̄ɛ̍ o̍ to̍fa̍ ndu̍ chi̍ŋ, mbo̍ dīmī āā, “Pōo̍ ho̍ō wa̍ā wa̍ ndu̍ kɔ̄ɔ̄lī ni̍.” 

57Kɛ̍, mi̍ Pītɛ̍ vi̍i̍nu᷄ŋ. Mbo̍ dīmī āā, “I̍ si̍nā ndu̍ le̍, chūa̍a̍.” 

58Vīōūwɔ̄ɔ̍ vɛ̄lɛ̄ kpɛ̍ɛ̍, mi̍ wānā che᷅le̍ŋ chā ndu̍. Mi̍ ndu̍ dīmī vɛ̄lɛ̄ āā, “Nūm bɛ̍ɛ̍ 
wāna̍ ndɔ̄ɔ̍ ŋ̄ chō ni̍.” Kɛ̍, mi̍ Pītɛ̍ di̍mī āā, “Pōo̍ I̍ cho̍ wa᷅na̍ ndɔ̄ kpo̍so̍ŋ te̍.” 

59Mɛ̄ɛ̍ ha̍vɛ̄i̍yo̍ hīōū ō pīlɛ̍, mi̍ wānā che᷅le̍ŋ dīmī vɛ̄lɛ̄ ō kālā ka̍lā āā, “Lē kɛ̍ndɛ̍ī 
lāŋu̍nɔ̄ɔ̍ ho̍ō wa̍ā nda̍ wa̍ ndu̍ kɔ̄ɔ̄lī ni̍. Kāni̍ fo̍ndōle̍, o̍ lɛ̄ŋndē Kāli̍līle̍ŋ ni᷄ŋ o̍ fu̍la̍ 
ni̍.” 

60Mi̍ Pītɛ̍ mu̍lī āā, “Pōo̍, I̍ si̍nā nyɛ᷅ ŋ̄ chō bɛ̍ɛ̍ di̍mīo̍o̍ wo̍ pɛ̄ŋgu̍ le̍.” Pītɛ̍ chīi̍ bɛ̍ɛ̍ 
su̍ɛ̍i̍ le̍ mi̍ sɔ̄ɔ̍ kōōwā. 

61Mi̍ Māsānɔ̄ɔ̍ Chi̍i̍sū mūli᷄ŋ mbo̍ tōfā Pītɛ̍. Tōfāa̍ ndu̍ ma̍ bɔ̄ŋā hɔ̄lla̍, mi̍ Pītɛ̍ 
lo̍o̍nu᷄ŋ su̍ɛ̍i̍ Māsānɔ̄ɔ̍ Chi̍i̍sū dīmu̍l ndu̍ ve̍ āā, “Lɔ̍ɔ̍pa̍ sɔ̄ɔ̍ kōōwā si̍ɔ̍dīi̍ ā chō dīmī 
lēyāa̍ māā a̍ si̍nā ya̍ le̍.” 

62Mi̍ Pītɛ̍ fa̍ŋa᷄ŋ lo̍ŋ mbo̍ kɔ̍ cha᷅ŋ cha᷄ŋndo̍ pi̍la̍. 

So̍vɛīy̍a̍ ma᷄m Chii̍s̍ū 
(Māa̍ti̍u̍ 26:67, 68; Ma̍kī 14:65) 

63Mi̍ pūa̍a̍ so̍vɛ̄i̍ya̍ a̍ wa̍ Chi̍i̍sū hɔ̄lte̍ŋ nda̍, ā sāā ndu̍ māmɔ̄ɔ̍ mā lūāā ndu̍. 

64Ma̍ yīī ndu̍ kōlāa̍ o̍ hɔ̄l. Tē ā lɔ̄ɔ̄ ni᷅ŋ ndu̍ pɛ̍, ā dīmu̍l ndu̍ āā, “Chɔ̍m ndɔ̍ na̍a̍ 
wāna̍ lɔ̍ɔ̄ nu̍m ndo̍.” 

65O̍ ko̍ŋ kɔ̍ɔ̍lī, ma̍ yīōū ndu̍ ta̍u̍ ta̍u̍. 

Ā kūɛ ̄a̍ Chii̍s̍ū nāa̍ lāŋgba̍ā kālāa̍ kia̍̍lū ya᷅ma̍ŋ nda̍ chūā 
(Māa̍ti̍u̍ 26:59-66; Ma̍kī 14:55-64; Chɔ᷄ŋ 18:19-24) 

66Mɛ̄ɛ̍ pāa̍le̍ŋ lē sɛ̄, mi̍ lāŋgba̍ā kālāā lēlɛ̄ŋnda̍ ā kɔ̍ bi̍ī bɔ̄ŋa᷅ŋndo̍ nda̍ wānāā 
bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍. Ma̍ hūŋ 
a̍ Chi̍i̍sū nāa̍ nda̍ chūā. 

67Mi̍ lāŋgba̍ā kālla̍ ha̍ā dīmūl Chi̍i̍sū āā, “Tē nu᷄m cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ 
būŋgɛ̄ī māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, mɛ̄ɛ̍ di̍mu̍l na̍a̍.” Mi̍ Chi̍i̍sū mu̍lūl 
nda̍ āā, “I̍ di̍mu̍l nya̍ bɛ̍ɛ̍ māā ya̍ cho̍ Ki̍li̍tī ni̍, lā la̍a̍lāŋ ni̍ŋ te̍. 

68Ndu̍yɛ̍ I̍ nyu̍na̍ nya̍ bɛ̍ɛ̍, lā mu̍li̍ ni̍ŋ te̍.” 

69Mbo̍ dīmūl nda̍ āā, “Kɛ̍ ndu̍yɛ̍ chɔ̍ŋ a̍ te̍le̍ŋndo̍ ho̍ō mbō kūɛ̄ a̍ lāchī, wāna̍ nda̍ 
vēēlū āā, Po̍ Wānā Pɔ̍nɔ̍ɔ̍ wo̍ chō wā īchāli̍ o̍ fo̍ndāŋ lēbīɔ̍ɔ̍, o̍ bā kɛ̄ndɛ̍ Mɛ̄lɛ̄ka̍ 
nɔ̍ kpāāyāa̍ wo̍ chōo̍.” 

70Ma̍ lō lo̍ŋ nda̍ kpo̍u̍, ma̍ nyu̍na̍ ndu̍ āā, “Mɛ̄ɛ̍ nu᷄m cho̍ po̍ Mɛ̄lɛ̄ka̍a̍ ni̍?” Mbo̍ 
mūlūl nda̍ āā, “Nyɛ̄ nya̍ dīmi̍ wo̍ chō tōnya̍ māā ya̍ cho̍ ndu̍ ni̍.” 

71Mɛ̄ɛ̍ o̍ di̍mi̍ dɔ̍ɔ̍ le̍nde̍, ma̍ dīmī āā, “Se̍ī māā vɛ̄ɛ̍nɛ̍ wa̍nā ye̍e̍mā yɛ̍ vɛ̄lɛ̄ mbō 
sōō? Ŋ̄ tūēī ni᷅ŋ ndu̍ pi̍la̍ o̍ sōndō mbo̍ dīmī māā ndu̍ cho̍ Po̍ Mɛ̄lɛ̄ka̍a̍ ni̍.” 

Lu̍kū 23 

Ā hīŋ a̍ Chii̍s̍ū nāa̍ Pa̍il̍ē chu̍a̍ 
(Māa̍ti̍u̍ 27:1-2, 11-14; Ma̍kī 15:1-5; Chɔ᷄ŋ 18:28-38) 

1O̍ ko̍ŋ, mi̍ lāŋgba̍ā kālāa̍ ki̍a̍lū ya᷅ma̍ŋ nda̍, a̍ wāŋnda̍ ā tūa̍a̍ kpe̍de̍ a̍ cha̍ŋ ma̍ 
kūā a̍ ndu̍ o̍ Pa̍i̍lē lo̍. 

2Ma̍ kāndū sɔ̄ɔ̍ŋ chɔ̄mndo̍ ndu̍ chōo̍. Ma̍ dīmī āā, “Ŋ̄ sāālu̍ŋ po̍o̍ ho̍ō mbo̍ wā 
wāŋnda̍ sūɛ̍i̍ o̍ lānī. Ō dīmi̍ māā ŋ̄ ma᷅l pāāwāa̍ Māsa̍ māLu̍o̍ma᷅ŋndo̍ o̍ cho̍ māsāa̍ 
kpe̍de̍ bo᷅lle̍ŋ le̍ lɛ̄ŋīī Lu̍o̍ma᷅ŋnde̍ wo̍ o̍ bā le̍. Mbo̍ dīmī māā ndu̍ cho̍ Ki̍li̍tī ni̍, 
wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, ko̍ŋ cho̍ yɛ̄ 
ni̍, Māsā Bɛ̍ndōo̍.” 

3O̍ ko̍ŋ kɔ̍ɔ̍lī, mi̍ Pa̍i̍lē nyu̍nā Chi̍i̍sū āā, “Nu̍m cho̍ māsa̍ Chu̍ūwa̍ ni̍?” Mi̍ Chi̍i̍sū 
mu̍lī āā, “M̍m̄ nyɛ̄ ŋ̄ dīmi̍ wo̍ chō tōnya̍.” 

4Mi̍ Pa̍i̍lē lo᷅ o̍ ko̍ŋ, mbo̍ dīmūl wānāā bɛ̄ndūāā sōlīāā lāsa̍lāa̍, a̍ fāŋgāa̍ āā, “I̍ 
se̍e̍lu̍ŋ nyɛ᷅ o̍ nyɛ̄ o̍ to̍sa̍ ō wānā bi̍ī wa̍nā le̍ ndu̍ le̍.” 

5Kɛ̍ mi̍ wānāa̍ wa̍ ndu̍ kɔ̄ɔ̄lī a̍ sūɛ̍i̍ ya̍, chɔ̄ɔ̄lū ndi̍ kīndīlā a̍ sɔ̄ɔ̍ŋ ndu̍ chɔ̄mndo̍ 
chōo̍. Ma̍ dīmī āā, “Ndu̍ cho̍ wāŋnda̍ bōlle̍ kīndīo̍o̍, o̍ lɛ̄ŋndē Chūdi̍a̍āle̍ŋ ni̍ŋ 
kpe̍de̍ a̍ sɔ̄ɔ̍ŋ o̍ cho̍ nda̍ pɛ̄ɛ̄kōo̍ wo̍ŋ ni̍. Ō kāndu̍ ndi̍ Kāli̍lī. Na̍nū o̍ hi᷅ŋ ni᷅ŋ ni̍.” 

Ā kūɛ ̄a̍ Chii̍s̍ū nāa̍ Hɛl̍ɔɔ̄ ̄chu̍a̍ 
6Mɛ̄ɛ̍ Pa̍i̍lē tu̍e̍ī he̍ī, mbo̍ nyūnā tē Kāli̍lī Chi̍i̍sū fu̍la̍ ni̍. 

7Mɛ̄ɛ̍ o̍ sa̍a̍lu̍ŋ māā lɛ̄ŋndē Hɛ̍lɔ̍ɔ̄ cho̍ māsāa̍ chōo̍ le̍ŋ Chi̍i̍sū fu̍la̍ ni̍, ndu̍ yɔ̍nūŋ 
māā Kāli̍lī ni̍, mbo̍ yɔ̄ŋ ndu̍ nāa̍ ndu̍ Hɛ̍lɔ̄ɔ̄ chu̍a̍. Ndu̍yɛ̍, ndu̍ Hɛ̍lɔ̄ɔ̄ ō wa̍ 
Chūlu̍sɛ̄lɛ̄m bōōndi̍i̍ ke̍ŋ. 

8Mɛ̄ɛ̍ Hɛ̍lɔ̄ɔ̄ che᷅ Chi̍i̍sū, mbo̍ nāŋ kɔ̄l ta̍u̍. Kāni̍ fo̍ndōle̍, le̍ te̍le̍ŋ vi̍lɛ̄ī ō wa̍ yēēmɛ̍i̍ 
le̍ ndu̍ chɔ̄ɔ̍. Ō tūēī a̍ Chi̍i̍sū o̍kɔ̄ɔ̄ wānāā fāŋgā fa̍ŋgā ō sōndō. Ndu̍yɛ̍, ndu̍ o̍o̍ nɔ̍ 
yēēmɛ̍i̍ le̍ Chi̍i̍sū chɔ̄ɔ̍ o̍ ka̍a̍ma̍āla̍ŋ tōsāa̍. 

9Le̍ he̍ī, mbo̍ nyūūnīāā Chi̍i̍sū nyūūnīāālā fāŋgā fa̍ŋgā. Kɛ̍ ndu̍yɛ̍, Chi̍i̍sū mu̍li̍ nyɛ̄ 
o̍ nyɛ̄ le̍. 

10Wānāā bɛ̄ndūāā sōlīāā lāsa̍lāa̍, a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, 
ā wa̍ lo̍ŋ. Ma̍ chɔ̄m Chi̍i̍sū sɔ̄ɔ̍ŋ chōo̍ ŋ̍ ka̍lā ka̍lā. 

11Mi̍ Hɛ̍lɔ̄ɔ̄ nda̍ so̍vɛ̄i̍ya̍a̍ ndūa̍a̍ ā tɛ̄ɛ̄mbūū Chi̍i̍sū lābɛ̄ɛ̄. Ma̍ mām ndu̍. Mi̍ Hɛ̍lɔ̄ɔ̄ 
to̍sā ma̍ wōū ndu̍ dōmā kɛ̍ndɛ̄ bɛ̄ndū pīlɛ̍ le̍ ndu̍ chɔ̄ɔ̄lū māmɔ̄ɔ̍. O̍ ko̍ŋ kɔ̍ɔ̍lī, mbo̍ 
mīŋgī ndu̍ nāa̍ Pa̍i̍lē chu̍a̍. 

12Ya̍a̍mɔ̍ɔ̍le̍ŋ le̍ le̍e̍ wa̍ Hɛ̍lɔ̄ɔ̄ tɛ̍ɛ̄ŋ nda̍ Pa̍i̍lē. Kɛ̍, mi̍ nāŋa᷅ŋndo̍ mīīŋgū nda̍ tɛ̄ɛ̄ŋ 
pāa̍le̍ le̍ŋ. 

Pa̍il̍ē ke̍lū yāmɛi̍ ̍māā ā nɔ ̄mā dii̍ ̍Chii̍s̍ū 
(Māa̍ti̍u̍ 27:15-26; Ma̍kī 15:6-15; Chɔ᷄ŋ 18:39—19:16) 

13Mi̍ Pa̍i̍lē ve̍e̍lū wānāā bɛ̄ndūāā sōlīāā lāsa̍lāa̍, a̍ lāŋgba̍ā kāla̍, a̍ wāŋnda̍ nāa̍ 
pi᷅lɛ̍. 

14Mbo̍ dīmūl nda̍ āā, “Lā hīŋ a̍ pōo̍ ho̍ō nāa̍ ya̍ chu̍a̍, mi̍ lā dīmī māā ō chō tōsāa̍ 
mī wāŋnda̍ sīmūl Ma̍sāa̍. I̍ nyu̍u̍ni̍a̍a̍ ndu̍ nya̍ pi̍la̍ o̍ hɔ̄l, kɛ̍, īsɔ̄ɔ̍ o̍ īsɔ̄ɔ̍ nya̍ chɔ᷄m 
a̍ ndu̍ o̍kɔ̄ɔ̄ ī pīlɛ̍ bɛ̍ɛ̍ I̍ se̍e̍lu̍ŋ mī i̍ wa̍ yɔ̄ŋ ndɔ̄ le̍. 

15Māsāa̍ Hɛ̍lɔ̄ɔ̄ bɛ̍ɛ̍ ō sēēlu̍ŋ nyɛ᷅ o̍ nyɛ̄ wɔ̄ɔ̍ŋ a̍ ndu̍ o̍kɔ̄ɔ̄ le̍. Le̍ he̍ī, o̍ mi̍ŋgi̍ ndu̍ o̍ 
na̍a̍ nya̍ā lo̍ ni̍. Pōo̍ ho̍ō tōsa̍ nyɛ᷅ o̍ nyɛ̄ wānā di̍ī wānā le̍ ndu̍ le̍. 

16Le̍la̍ŋ, lɔ̄ɔ̍ ko̍ni̍ ya̍ I̍ cho̍ ndu̍ ni̍ mī ma̍l ndu̍.” [17Te̍le̍ŋ o̍ te̍le̍ŋ bɔ̄ŋa᷅ŋ lōōna᷄ŋndo̍ 
a̍ hīōūwɔ̄ɔ̍ chōo̍ wo̍ o̍kɔ̄ɔ̄ ndu̍ o̍o̍ wa̍ pɛ̍, mɛ̄ɛ̍ mī Pa̍i̍lē ndu̍ o̍o̍ ma̍l wānāa̍ cho̍ o̍ 
bīyɔ̄ɔ̍ ni᷄ŋ nda̍ ō pīlɛ̍ le̍ wānāā lē lēlɛ̄ŋnda̍.] 

18Kɛ̍, ma̍ dēŋī chōo̍ cho̍o̍ mɛ̄ɛ̍ nda̍ chō fa̍ū āā, “Di̍i̍ po̍o̍ ho̍ō. Ba̍lu̍a̍bāā ŋ̄ me᷄l na̍a̍ 
ni̍.” 

19Ndu̍yɛ̍, nda̍ a̍a̍ dɔ̍ū Ba̍lu̍a̍bāā o̍ chīɛ̄ī mānyūmndo̍ ni᷄ŋ le̍ tōsāa̍ mī wāŋnda̍ chīēī 
a̍ kɔ̍mɛ̍tīi̍yo̍ a̍ le̍ sūɛ̍i̍ di̍yāā wāna̍ chi̍e̍e̍. 

20Pa̍i̍lē ndu̍ o̍o̍ hɛ̍na̍ŋ le̍ Chi̍i̍sū mālɔ̄ɔ̍. Le̍ he̍ī, mbo̍ chɔ̄ɔ̄lū īsɔ̄ɔ̍ nāa̍ nda̍ chūā. 

21Kɛ̍, ma̍ hīāū lāchī a̍ dēŋīo̍o̍ āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ mā dīī ndu̍. Ba̍ŋ 
ndu̍ o̍ yɔ̄m sīŋgāfīlāa̍ chōo̍ mā dīī ndu̍.” 

22Mi̍ Pa̍i̍lē su̍a̍ā vɛ̄lɛ̄ nāa̍ nda̍ chūā yāa̍ ndɔ̄ɔ̍ āā, “Lā chɔ᷄m ndɔ̍ ya̍ sūɛ̍i̍ wɔ̍ɔ̍ŋ o̍ to̍sa̍ 
kpe̍e̍kpe̍i̍ ye̍. Ya̍ I̍ se̍e̍lu̍ŋ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ o̍ to̍sa̍ ī wānā di̍ī wānā le̍ ndi̍ le̍. Le̍la̍ŋ, 
I̍ cho̍ ndu̍ lɔ̄ɔ̄ mī ma̍l ndu̍.” 

23Kɛ̍, ma̍ kɛ̄ɛ̄ Pa̍i̍le̍ dīōm. Ma̍ hīāū lāchī a̍ dēŋīo̍o̍ chōo̍ cho̍o̍ māā Pa̍i̍lē ba̍ŋ Chi̍i̍sū 
o̍ yɔ̄m sīŋgāfīlāa̍ chōo̍ mbō vī. O̍ mɛ̄ɛ̄lu̍la̍ŋ kpɔ̍ŋ, dīōm ndāa̍ lo̍ lēchōo̍ ni̍. 

24O̍ ko̍ŋ, mi̍ Pa̍i̍lē ki̍a̍lū yāmɛ̍i̍ māā ā to̍sa̍ a̍ Chi̍i̍sū mɛ̄ɛ̍ wāŋnda̍ dīmi̍ yɛ̄. 

25Mi̍ Pa̍i̍lē to̍sā ma̍ māl wāna̍ nda̍ yēēma̍ wo̍ Ba̍lu̍a̍bāā, ō nda̍ a̍a̍ dɔ̍ū chīɛ̄ī ni̍ŋ le̍ 
tōsāa̍ mī wāŋnda̍ chīēī a̍ kɔ̍mɛ̍tīi̍yo̍ wo̍, a̍ le̍ sūɛ̍i̍ di̍yāā wāna̍ chi̍e̍e̍ wo̍. Mi̍ Pa̍i̍lē 
ma᷅l Chi̍i̍sū nda̍ o̍ bā le̍ mā tōsa̍ a̍ ndu̍ mɛ̄ɛ̍ nda̍ yēēma̍ yɛ̍. 

Ā ba᷄ŋ Chii̍s̍ū ō yɔm̄ sīŋgāfīlāa̍ chōo̍ le̍ mbō vī 
(Māa̍ti̍u̍ 27:32-44; Ma̍kī 15:21-32; Chɔ᷄ŋ 19:17-27) 

26Ma̍ kūā a̍ Chi̍i̍sū. Mɛ̄ɛ̍ nda̍ wa̍ kɔ̄la̍ŋ le̍ ndu̍ bāŋɔ̄ɔ̍ o̍ yɔ̄m sīŋgāfīlāa̍ chōo̍, ma̍ 
kōmāl po̍ pi᷅lɛ̍ dīōla̍ŋ Sa̍i̍mɔ̄ŋ, wānā wa̍ā Sāīlu̍i̍nī chi̍e̍e̍. Ndu̍ o̍o̍ chɛ̍ŋ o̍ chīɔ̍ɔ̍ŋ ni᷄ŋ 
mbo̍ wā hūnɔ̄ɔ̍ o̍ chi̍e̍e̍ bɛ̍ndōo̍ ni᷄ŋ. Kōmāllo̍ ndu̍, ma̍ bīī pōo̍ ho̍ō. Ma̍ hāndū ndu̍ 
yɔ̄m sīŋgāfīlāa̍ o̍ īkɛ̄su̍ le̍ mbō tōl Chi̍i̍sū kɔ̄ɔ̄lī a̍ ndu̍. 

27Mi̍ wāŋnda̍ tūāl Chi̍i̍sū kɔ̄ɔ̄lī fāŋgā bɛ̄ndōo̍. Wāŋ lāāndūa̍a̍ wa̍ nda̍ tɛ̄ɛ̄ŋ ma̍ wā 
cha᷄ŋnda̍ŋ le̍ ndu̍ mā mɛ̄lī yi̍e̍e̍la̍ŋ. 

28Mi̍ Chi̍i̍sū mu̍li᷄ŋ mbo̍ dīmūl nda̍ āā, “Wāŋ lāāndūa̍a̍ Chūlu̍sɛ̄lɛ̄m, lā cha᷅ŋ le̍ ya̍ 
le̍. Lā cha᷄ŋ le̍ nya̍ pi̍la̍ a̍ chūāūwāā nyāa̍. 

29Fo̍ndōle̍, pālɛ̍i̍ chō hūnɔ̄ɔ̄, o̍ pālɛ̍i̍ ke̍ŋ ni᷄ŋ wāŋnda̍ dīmī ni̍ŋ āā, ‘Kɔ̄l kɛ̄ndɔ̄ɔ̍ chō 
le̍ wāŋ lāāndūa̍a̍ sɔ̍la̍ ŋ̍chu̍a̍u̍ le̍ wa̍, a̍ vi̍lu̍ ŋ̍chu̍a̍u̍ mā wɛ̍si̍ ŋ̄chūāū le̍ wa̍.’ 

30A̍ te̍le̍ŋ ko̍ŋ wāŋnda̍ dīmūl ni̍ŋ pēmbūŋ bɛ̄ndo᷄ŋ āā, ‘Hu̍ŋ de᷅l na̍a̍ chōo̍,’ mā 
dīmu̍l pēmbūŋ pɔ̄mbɔ᷄ŋ āā, ‘Hu̍ŋ ku̍mbū na̍a̍.’ 

31Nāa̍ wāŋnda̍ tōsa̍ wɔ̄ he̍ī a̍ ya̍ cho̍ māā yɔ᷄m cho̍ yōōmū wo̍, tē yīŋnde̍ŋ lē hīŋ 
pɛ̍, vɛ̄ɛ̍nɛ̍ nda̍ tōsā yɛ̍ ni̍ŋ a̍ nya̍ cho̍ māā yɔ̄mīī vēsɛ̍i̍ ya̍?” 

32O̍ Chi̍i̍sū kɔ̍ɔ̍lī ma̍ kūā a̍ pūa̍a̍ ŋi̍ɔ̍ɔ̍ŋāā chēle̍ŋ le̍ nda̍ dīyɔ̄ɔ̍ nda̍ nda̍ā. Nda̍ ŋi̍ɔ̍ɔ̍ŋ, 
wānāā dɛ̍nɛ̍ wɔ̍ɔ̍ŋnda̍ nda̍ wa̍ ni̍. 

33Mɛ̄ɛ̍ nda̍ fūūlu̍u̍ o̍ fo̍ndāŋ nda̍ vēēlū āā, fo̍ndāŋ lākpōkpōo̍ wo̍, ma̍ bāŋ Chi̍i̍sū 
nda̍ pūa̍a̍ dɛ̍nɛ̍ wɔ̍ɔ̍ŋāā ŋīɔ̍ɔ̍ŋnda̍ ha̍ā. Ma̍ bāŋ ō pīlɔ̍ɔ̄ Chi̍i̍sū o̍ bā kɛ̄ndɔ̄ɔ̍ chōo̍. 
Ma̍ bāŋ ō pīlɔ̍ɔ̄ o̍ bā ndɔ̄ mi̍āllo̍ chōo̍. 

34Mɛ̄ɛ̍ nda̍ ba᷄ŋ Chi̍i̍sū, mbo̍ dīmī āā, “Fi̍nyā nūu̍, ma̍l nda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ, kāni̍ fo̍ndōle̍ ā si̍nā nyɛ᷅ nda̍ chō tōsāa̍ wo̍ pɛ̄ŋgu̍ le̍.” Mɛ̄ɛ̍ nda̍ ba᷄ŋ 
ndu̍, o̍ ko̍ŋ kɔ̍ɔ̍lī mi̍ so̍vɛ̄i̍ya̍ wūū nyɔ̄ɔ̍ mɛ̄ɛ̍ nda̍ wūū ko̍o̍ŋ yɛ̍, le̍ sīnāa̍ mɛ̄ɛ̍ nda̍ 
a̍a̍ pīɔ̄ūvi̍āŋ nyɛ̍lā ndɔ̄la̍ŋ yɛ̍. 

35Wāŋnda̍ wa̍ īsīsi̍ mā tōfā. Ndu̍yɛ̍, mi̍ lāŋgba̍ā kālāā Chu̍ūwa̍ sa̍āŋ ndu̍ māmɔ̄ɔ̍. 
Ma̍ dīmī āā, “Ō pīŋī chāāŋnda̍. Tē ndu̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā 
ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍ ti᷅, mɛ̄ɛ̍ ō pīŋi̍ ni̍ko̍ ndu̍ pi̍la̍.” 

36So̍vɛ̄i̍ya̍ bɛ̍ɛ̍ ma̍ mām ndu̍. Ma̍ kē ndu̍ mūɛ̄īmā wāālɛ̍i̍ma̍ pu̍m. 

37O̍ ko̍ŋ kɔ̍ɔ̍lī ma̍ dīmī āā, “Tē nu᷄m cho̍ māsāa̍ le̍ Chu̍ūwa̍ ni̍, mɛ̄ɛ̍ pi̍ŋi̍ wɔ̍ nu᷅m 
pi̍la̍.” 

38Ma̍ pōōnyīāā dīōmnda̍ŋ ma̍ hāndū ndu̍ chōo̍ o̍ yɔ̄m sīŋgāfīlāa̍ chōo̍ āā, “Māsā 
Bɛ̍ndū Chu̍ūwa̍, ndu̍ cho̍ ho̍ō ni̍.” 

39Mi̍ pūa̍a̍ nda̍ ba᷄ŋ o̍ yɔ̄mndo̍ wa̍ ō pīlɔ̍ɔ̄ yīōū Chi̍i̍sū ta̍u̍. Mbo̍ dīmūl Chi̍i̍sū āā, 
“Nūm te̍ cho̍ Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ 
wo̍ le̍? Mɛ̄ɛ̍ pi̍ŋi̍ wɔ̍ nu᷅m pi̍la̍ a̍ na̍a̍.” 

40Kɛ̍, mi̍ chāa̍ŋ ndɔ̄ kpa̍ā ndu̍. Mbo̍ dīmūl ndu̍ āā, “A̍ nɔ̍ i̍si̍o̍o̍ŋ le̍ Mɛ̄lɛ̄ka̍ le̍? Mɛ̄ɛ̍ 
o̍ cho̍ ō yūlāā le̍ pīɔ̍mndo̍ yɛ̍, le̍nde̍ ko̍ni̍ na̍a̍ ŋ̄ chō ā yūlāā le̍ pīɔ̍mndo̍ ni̍. 

41Ndu̍yɛ̍, nūm a̍ ya̍, pīɔ̍m nāa̍ ho̍ō ō cho̍ ba̍a̍la᷄ŋ te̍. Ō chō māchūāā pāāwāa̍ le̍ 
yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ. Kɛ̍ lāŋu̍nɔ̄ɔ̍ ho̍ō, ndu̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍.” 

42O̍ ko̍ŋ kɔ̍ɔ̍lī, Mbo̍ dīmūl Chi̍i̍sū āā, “Lo̍o̍nu̍ŋ a̍ ya̍ Chi̍i̍sū, lɔ̍ɔ̍ ŋ̄ chō hūnɔ̄ɔ̄ wā 
Māsāa̍ wo̍.” 

43Mi̍ Chi̍i̍sū di̍mūl ndu̍ āā, “Mī di̍mu̍l nu̍m, na̍a̍ nūm ŋ̄ chō wā Ɛ̄chɛ̍nɛ̄ hāū.” 

A̍ mɛɛ̄ ̍Chii̍s̍ū vi ᷅yɛ ̍
(Māa̍ti̍u̍ 27:45-56; Ma̍kī 15:33-41; Chɔ᷄ŋ 19:28-30) 

44A̍ bōōndi̍i̍ pāa̍le̍ŋ lē si᷄m o̍ bōlle̍ŋ chōo̍ ve̍ ki̍nɛ̍i̍, mi̍ lē nyūm pɔ̍lī. Mi̍ nyūmnda̍ŋ 
mā tūāl kpi᷅ŋgbi̍ o̍ lɛ̄ŋndē lēŋ ni᷄ŋ kpo̍u̍. Mi̍ mā lō mā tūālāā ha̍a̍a̍ mbo̍ kūā 
ha̍vɛ̄i̍la̍ŋ lā yāa̍. 

45Mi̍ kōlā bɛ̍ndu̍ wa̍ ō lāndāā o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍ ō tɛ̄ndā sālā tīɔ̍ɔ̍ŋ kpa̍la̍. 

46O̍ ko̍ŋ kɔ̍ɔ̍lī, mi̍ Chi̍i̍sū de̍ŋī chōo̍ cho̍o̍ kpe̍le̍ŋ āā, “Fi̍nyā nūu̍, I̍ ma̍l nu̍m nyi̍nā 
nūu̍ o̍ bā.” Mɛ̄ɛ̍ o̍ di̍mi̍ dīōmnda̍ŋ nda᷅ŋ, mbo̍ mālnu᷄ŋ kɔ̍l. 

47Mi̍ wānā bɛ̍ndū so̍vɛ̄i̍ya̍a̍ kɛ̍mīa̍a̍ chā nyɛ̍ yɔ̍nu̍ŋ ndo̍. O̍ ko̍ŋ kɔ̍ɔ̍lī mbo̍ dīmī āā, 
“A̍ tōnya̍, pōo̍ ho̍ō ō wa̍ wānā sa̍kpō.” Ndu̍yɛ̍, mbo̍ sāŋgālā Mɛ̄lɛ̄ka̍. 

48Wānāā fāŋgā fa̍ŋgā ā wa̍ ā chūūŋgi̍āŋ lo̍ŋ le̍ tōfāa̍. Ndu̍yɛ̍, mɛ̄ɛ̍ nda̍ chē nyɛ̍ 
yɔ̍nu̍ŋ ndo̍, ma̍ mīīŋgū o̍ lā nda̍ lo̍ a̍ kɔ̄mɔ᷄ŋ, kāni̍ fu̍u̍le̍ a̍ mɔ̍nɛ̍i̍ wa̍ nda̍ ve̍. 

49Ndi̍a̍a̍mɔ̍ɔ̍wa̍a̍ ndūa̍a̍ kpo̍u̍, a̍ wāŋ lāāndūa̍a̍ chɛ̍ŋ Kāli̍lī ma̍ tūāl ndu̍ kɔ̄ɔ̄lī wa̍, 
ā wa̍ īsīsi̍ kɔ̍ɔ̍lī kɔ̄ɔ̄lī ma̍ chā nyɛ̄ o̍ nyɛ̍ wa̍ yɔ̄nɔ᷄ŋndo̍. 

A̍ mɛɛ̄ ̍nda̍ chɔ ̍Chii̍s̍ū yɛ ̍
(Māa̍ti̍u̍ 27:57-61; Ma̍kī 15:42-47; Chɔ᷄ŋ 19:38-42) 

50-51Po̍ pi᷅lɛ̍ wa̍ dīōla̍ŋ āā, Chōo̍sɛ̍, wānā wa̍ā Ālīmāti̍a̍ā chi̍e̍e̍. Chu̍ūnɔ̄ɔ̍ o̍ wa̍ ni̍. 
Ō wa̍ wānā kɛ̍ndɛ̄, ndu̍yɛ̍ ō wa̍ wānā sa̍kpō. Ō wa̍ lēhɔ̄l o̍ nɛ̄ī le̍ bōōndi̍i̍ Mɛ̄lɛ̄ka̍ 
wā ni̍ŋ ma̍sāa̍ wāŋnda̍ chōo̍ ve̍. Nda̍ wa̍ ku̍ndā lāŋgba̍ā kālāa̍ ki̍a̍lū ya᷅ma᷅ŋ nda̍ 
ni̍. Kɛ̍ ndu̍yɛ̍, ō ve̍ nda̍ kɔ̄ɔ̄lī a̍ nyɛ̄ nda̍ kɛ̄ɛ̄si̍a̍a̍ ma̍ tōsā a̍ Chi̍i̍sū dīyɔ̄ɔ̍ o̍kɔ̄ɔ̄ wo̍ le̍. 

52Mi̍ pōo̍ ho̍ō kūā nāa̍ Pa̍i̍lē chu̍a̍ mbo̍ pīɛ̄ī ndu̍ dīāllu᷄ŋ Chi̍i̍so᷄ŋ. 

53O̍ ko̍ŋ, mbo̍ tūsī dīāllu᷄ŋ Chi̍i̍so᷄ŋ o̍ yɔ̄m sīŋgāfīlāa̍ chōo̍. Mbo̍ dūāū mu̍ŋ o̍ 
fe̍ŋgbɔ̍ɔ̍ ni᷄ŋ. Dɔ̄wɔ̄ɔ̍ mu̍ŋ o̍ fe̍ŋgbɔ̍ɔ̍ ni᷄ŋ, mbo̍ wōū o̍ sɛ̄īyo̍ ni᷄ŋ ō nda̍ a̍a̍ to̍ū o̍ 
pōūwo̍ ni᷄ŋ māā būūlū wo̍. Ndu̍yɛ̍, nda̍ a̍a̍ chɔ̍ wɔ̍ wa̍nā o̍ sɛ̄īyo̍ ho̍ō ni᷄ŋ le̍pi᷅lɛ̍ bɛ̍ɛ̍ 
le̍. 

54-56Wāŋ lāāndūa̍a̍ chɛ̍ŋ Kāli̍lī mi̍ nda̍ a̍a̍ tu̍āl Chi̍i̍sū kɔ̄ɔ̄lī wa̍, ā wa̍ hɔ̄lāā tūlu̍ a̍ 
Chōo̍sɛ̍. O̍ ko̍ŋ kɔ̍ɔ̍lī, mi̍ wāŋ lāāndūa̍a̍ ha̍ā chā sɛ̄īyo̍. Ma̍ chā mɛ̄ɛ̍ nda̍ yāmbu̍ 
dīāllu᷄ŋ Chi̍i̍so᷄ŋ lēni᷄ŋ yɛ̍. O̍ ko̍ŋ kɔ̍ɔ̍lī, ma̍ mīīŋgū o̍ chīɛ̄īlā ndāla̍ŋ. Ma̍ kɔ̍ to̍o̍fīāā 
si̍ɛ̍ndīi̍ma̍ nda̍ sūū wa̍nāā vīlɛ̍i̍ya̍ wa̍ŋ a̍ chūɛ̄īmā chūŋ kɛ̄ndīa̍ŋ le̍ mā hu᷄ŋ su̍ū o̍ 
dīāllu᷄ŋ Chi̍i̍so᷄ŋ. 

Sɔ̄ɔ̍ŋ mu᷅ŋ ki̍nɛ̍i̍ ŋ̄ yɔ̄nu̍ŋ o̍ pāa̍le̍ Chi̍mɛ̄i̍le̍ŋ chōo̍, pāa̍le̍ bɛ̍ɛ̍ndīa̍ŋ nde̍ŋ le̍ pāa̍le̍ 
pɛ̍ŋgīāālē Chu̍ūwa̍. Ndu̍yɛ̍, pāa̍le̍ le̍ŋ lē wa̍ ni᷅ŋ le̍ fūūlūūwo̍. Mɛ̄ɛ̍ le̍ fu̍u̍lu̍u̍, ma̍ 
pɛ̄ŋgī mɛ̄ɛ̍ sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍ yɛ̍. 

Lu̍kū 24 

Chii̍s̍ū mii̍ŋ̍gu̍ yōōmū 
(Māa̍ti̍u̍ 28:1-10; Ma̍kī 16:1-8; Chɔ᷄ŋ 20:1-10) 

1Ī dīi̍yo̍ pu̍u̍ŋ, o̍ pāa̍le̍ Kpu̍yālē lēŋ chōo̍, mi̍ wāŋ lāāndūa̍a̍ ha̍ā chūā si̍ɛ̍ndīi̍ma̍ 
nda̍ tōōsi̍a̍a̍ wa̍ŋ ma̍ kūā o̍ sɛ̄īyo̍. 

2Mɛ̄ɛ̍ nda̍ fūūlu̍u̍, ma̍ kōmāl pōu̍ wa̍ o̍ sɛ̄i̍ būūlōo̍ ho̍ō sōndōo̍ wo̍ ō fāŋāā. 

3Kɛ̍, mɛ̄ɛ̍ nda̍ lūɛ̄ī o̍ sɛ̄īyo̍ ni᷄ŋ, ā sēēlu̍ŋ di̍a̍llu᷄ŋ Māsānɔ̄ɔ̍ Chi̍i̍so᷄ŋ te̍. 

4Ā lo̍ kɔ̄llo̍ kēēlāa̍ a̍ ndi̍ o̍kɔ̄ɔ̄, o̍ lē pīlɛ̍ ni᷄ŋ kpe̍, ma̍ chā pūa̍a̍ ā ŋīɔ̍ɔ̍ŋ īsīsi̍ nda̍ īkɛ̄i̍. 
Nyɛ̄la̍ wa̍ nda̍ lēkɔ̄ɔ̍ la̍ŋ lā wa̍ īŋɛ̄lɛ̄ŋgi̍ ŋɛ̍lɛ̄ŋgi̍e̍i̍ mɛ̄ɛ̍ nyɛ̄ ŋūāla̍lɛ̍īyo̍ tōsā nu̍a̍ā 
yɛ̍. 

5Mi̍ sīōōŋnde̍ bīī wāŋ lāāndūa̍a̍ ha̍ā. Ma̍ tūndū bōlle̍ lɛ̄ŋ. Mi̍ pūa̍a̍ dīmūl nda̍ āā, 
“Lā vɛ᷅ wāna̍ cho̍ yōōmū wo̍ nūūvīa̍a̍ nāa̍ nda̍ chɔ̄ wa̍nāā vīlɛ̍i̍ya̍ wa̍? 

6Chi̍i̍sū cho̍ na̍nu᷄ŋ te̍. Ō mīīŋgu̍ yōōmū. Lā lōōnu̍ŋ nyɛ᷅ o̍ di̍mu̍l nya̍ lɔ̍ɔ̍ nya̍ wa̍ 
nya̍ nda̍ā Kāli̍lī wo̍. 

7Lɔ̍ɔ̍ nya̍ wa̍ Kāli̍lī wo̍ mbo̍ dīmūl nya̍ āā, ‘Ā chō wāna̍ nda̍ vēēlū āā, Po̍ Wānā 
Pɔ̍nɔ̍ɔ̍ wo̍ mālɔ̄ɔ̄ wānāā wɔ̄ɔ̍ŋnda̍ ō bā mā dīī ndu̍ o̍ yɔ̄m sīŋgāfīlāa̍ chōo̍. Ndu̍yɛ̍ 
o̍ ko̍ŋ kɔ̍ɔ̍lī, tē pālɛ̍i̍ hīōū pɛ̍ i̍ ya̍a̍ ō mīīŋgu̍ vɛ̄lɛ̄ yōōmū.’ ” 

8O̍ ko̍ŋ, mi̍ wāŋ lāāndūa̍a̍ ha̍ā lōōnu᷄ŋ dɔ̍ɔ̍ di̍ōmndā Chi̍i̍sū di̍mu̍l nda̍ la̍ŋ. 

9Mɛ̄ɛ̍ nda̍ fāŋa̍ŋ o̍ sɛ̄īyo̍, ma̍ mīīŋgū. Ma̍ kɔ̍ dīmūl bu̍ɛ̍i̍yāā tɔ̍ a̍ ā pīli̍a̍ā a̍ wānāā 
lāāla᷄ŋnda̍ ā tūa̍a̍ nyɛ̄ o̍ nyɛ̍ yɔ̍nu̍ŋ. 

10Wāŋ lāāndūa̍a̍ di̍mu̍l wānāā Chi̍i̍sū ve᷅m hɔ̄ltē ndɔ̄ wa̍ sūɛ̍i̍ he̍ī ya̍, nda̍ cho̍ ha̍ā 
ni̍, Mēēle̍ Māŋgāli᷅ŋ ni̍, a̍ Chōha̍nā, a̍ Mēēle̍, kālāa̍ Chēmi̍si̍, a̍ wāŋ lāāndūa̍a̍ ā 
pīli̍a̍ā, ā nda̍ kūɛ̄ nda̍ nda̍ā wa̍. 

11Kɛ̍, bu̍ɛ̍īya̍ ha̍ā ā lāāla̍ŋ nyɛ᷅ wāŋ lāāndūa̍a̍ dīmi̍ wo̍ le̍. Ā chu̍e̍ ndi̍ māā sūɛ̍i̍ 
yɔ̍nu̍ŋ kpe̍e̍kpe̍i̍ le̍. 

12Kɛ̍ o̍ ko̍ŋ kɔ̍ɔ̍lī, mi̍ Pītɛ̍ cha̍ŋ mbo̍ kūā o̍ sɛ̄īyo̍ a̍ kīlta̍ŋ. Mɛ̄ɛ̍ o̍ tūndu᷄ŋ mbo̍ to̍fā 
o̍ sɛ̄īyo̍ ni᷄ŋ, kōlāla̍ fe̍ŋgbɛ̍la̍ wānā vi̍lɛ̍i̍yo̍ wa̍ lēni᷄ŋ nda̍ŋ ko̍ni̍ o̍ che᷅ ni̍. Mbo̍ 
mīīŋgū a̍ kɔ̄llo̍ kēēlāa̍ a̍ nyɛ̍ yɔ̍nu̍ŋ ndo̍ o̍kɔ̄ɔ̄. 

Nyɛ ̍yɔn̍u̍ŋ o̍ nɛī ̍Ɛ̄ma̍yɔɔ̄̄wo̍ wo̍ 
(Ma̍kī 16:12, 13) 

13O̍ pāa̍le̍ pi᷅lɛ̍lē lēŋ chōo̍ kpe̍, wānāā lāāla᷄ŋnda̍ ā ŋīɔ̍ɔ̍ŋ ā wa̍ kɔ̄la̍ŋ Ɛ̄ma̍yɔ̄ɔ̄ chi̍e̍e̍. 
Chɔ̍ŋ Chūlu̍sɛ̄lɛ̄m kɔ̍ Ɛ̄ma̍yɔ̄ɔ̄ ō chō māchūāā le̍ kɔ̄lā ha̍vɛ̄i̍la̍ ti̍ɔ̍ɔ̍ŋ. 

14Ā wa̍ kɔ̄la̍ŋ a̍ sūūki̍āŋndo̍ a̍ sɔ̄ɔ̍ŋ yɔ̍nu̍ŋ ki̍nɛ̍i̍ yo̍ŋ o̍kɔ̄ɔ̄. 

15Ā lo̍ sūūki̍āŋndo̍ a̍ nyūūni̍āŋndo̍, mi̍ Chi̍i̍sū pi̍la̍ hu᷅ŋ mbo̍ sɔ̄ɔ̄ŋgūū nda̍ īkɛ̄i̍ mā 
kūā nda̍ nda̍ā. 

16Ma̍ chā ndu̍, kɛ̍ ā nɔ̄la̍ mā sīna̍ ndu̍ le̍. 

17Mbo̍ nyūnā nda̍ āā, “A̍ yɛ̄ɛ̍nɛ̍ o̍kɔ̄ɔ̄ nya̍ chō yɛ̄ kɔ̄la̍ŋ a̍ sūūki̍āŋndo̍?” Ma̍ sīm yi̍ 
a̍ hɔ̄lla̍ nda̍ ā tāmbɛ̍i̍ pɛ̍. 

18Mi̍ ō nda̍ vēēlū āā, Ki̍lo̍pāā wo̍, dīmūl ndu̍ āā, “Kpōko̍, wānāa̍ hi᷅ŋ Chūlu̍sɛ̄lɛ̄m 
nda̍ ki̍nɛ̍i̍ mɛ̄ɛ̍ nūm dɔ̍ɔ̍ a̍ si̍nā sɔ̍ɔ̍ŋ yɔ̍nu̍ŋ lo̍ŋ le̍di̍i̍ndo̍ ho̍ō wo̍ŋ te̍.” 

19Mbo̍ nyūnā nda̍ āā, “Sɔ̄ɔ̍ŋ yɛ̄ɛ̍nɛ̍?” Ma̍ mūlī āā, “Bāā a̍ tu̍i̍i̍ a̍ Chi̍i̍sū o̍kɔ̄ɔ̄ o̍ fu̍la̍ 
Na̍a̍sa̍lūɛ̄ī yo̍ le̍? Wāna̍ su̍a̍ā le̍ Mɛ̄lɛ̄ka̍ wo̍ o̍ wa̍ ni̍. Ndu̍yɛ̍, mi̍ Mɛ̄lɛ̄ka̍ a̍ wāŋndā 
chīe̍e̍ya̍ kpo̍u̍, a̍ chu̍ā ndu̍ māā ō chō wāna̍ kpāāyā, kāni̍ fo̍ndōle̍ a̍ nyɛ̄ o̍ to̍sa̍ wo̍ 
a̍ dīōmndā o̍ di̍mi̍ la̍ŋ. 

20Kɛ̍ ndu̍yɛ̍ mi̍ wānāā bɛ̄ndūāā sōlīāā lāsa̍lāa̍, a̍ wānāā nāā bɛ̍ndūa̍a̍, ā māl ndu̍ 
Pa̍i̍lē o̍ bā le̍ mī Pa̍i̍lē ndu̍ o̍o̍ kēlū yāmɛ̍i̍ le̍ ndu̍ dīyɔ̄ɔ̍. Ndu̍yɛ̍ o̍ ko̍ŋ kɔ̍ɔ̍lī, ma̍ bāŋ 
ndu̍ o̍ yɔ̄m sīŋgāfīlāa̍ chōo̍ ma̍ dīī ndu̍. 

21Kɛ̍, na̍a̍ ŋ̄ wa̍ lēhɔ̄l o̍ nɛ̄ī le̍ ndu̍ māā ndu̍ cho̍ wāna̍ ndu̍ o̍o̍ nɔ̍ le̍ wāŋnda̍ I̍sɔ̄lūɛ̄ī 
bāŋāa̍ wo̍ ni̍. Ō fūla̍ wɔ̍ bɛ̍ɛ̍ o̍ ko̍ŋ kɔ̍ɔ̍lī, ō chō ni᷅ŋ hāū pa̍lɛ̍i̍ ī yāa̍, chɔ̍ŋ a̍ bōōndi̍i̍ 
sūɛ̍i̍ he̍ī yɔ̄nu̍ŋ pɛ̍i̍ ye̍. 

22O̍ ko̍ŋ kɔ̍ɔ̍lī, mi̍ wāŋ lāāndūa̍a̍ ā pūm na̍a̍ tɛ̄ɛ̄ŋ a̍ to̍sā mi̍ ŋ̄ dūāūnu᷄ŋ kɔ̄ndɔ̄fi̍li̍. 
Ma̍ kūā o̍ sɛ̄īyo̍ ha̍ū i̍di̍i̍ pu̍u̍ŋ. 

23Kɛ̍, ā sēēlu̍ŋ di̍a̍llūŋ ndɔ᷄ŋ te̍. Ma̍ hu᷄ŋ di̍mūl na̍a̍ māā ma̍ chā ki̍i̍la̍a̍ Mɛ̄lɛ̄ka̍a̍ ā 
ŋīɔ̍ɔ̍ŋ o̍ yi̍lāŋndo̍ ni᷄ŋ. Ma̍ dīmī māā mi̍ ki̍i̍la̍a̍ Mɛ̄lɛ̄ka̍a̍ ha̍ā dīmūl nda̍ māā Chi̍i̍sū 
cho̍ yōōmū. 

24Mi̍ chāāŋāā nāa̍ ā ti᷄ŋ kūā o̍ sɛ̄īyo̍. Mɛ̄ɛ̍ nda̍ kūɛ̄, ma̍ sāālu᷄ŋ mɛ̄ɛ̍ wāŋ lāāndūa̍a̍ 
dīmi̍ yɛ̍. Kɛ̍, Chi̍i̍sū ndu̍, ā chi̍ ndu̍ le̍.” 

25Mɛ̄ɛ̍ Ki̍lo̍pāā so̍ō dīōmnda̍ŋ nda̍ŋ, o̍ ko̍ŋ kɔ̍ɔ̍lī, mi̍ Chi̍i̍sū dīmūl nda̍ āā, “Lā 
kēndū pɛ̄ɛ̄kū fāŋgā. Kɔ̄ltā nyāla̍ŋ lā kēndū le̍ lāāla᷄ŋndo̍ a̍ nyɛ̄ o̍ nyɛ̄ wānāa̍ su̍a̍ā 
le̍ Mɛ̄lɛ̄ka̍ wa̍ ā dīmi̍ wo̍ kpa᷅. 

26Lā si̍nā nu̍a̍ā māā sɔ̄ɔ̍ŋ ŋ̄mɔ̍nɔ̍ŋ mu᷅ŋ ŋ̄ nɔ̄ mī ŋ̄ yɔ̄nu̍ŋ a̍ Ki̍li̍tī, wāna̍ Mɛ̄lɛ̄ka̍ 
chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ le̍? Ndu̍yɛ̍, lā si̍nā māā tē ŋ̄ 
yɔ̄nu̍ŋ ndu̍ pɛ̍, o̍ ko̍ŋ kɔ̍ɔ̍lī ō hu᷄ŋ lu̍ɛ̍ī o̍ nāŋɔ̄ɔ̄ ndɔ̄ɔ̍ ni᷄ŋ te̍?” 

27O̍ ko̍ŋ kɔ̍ɔ̍lī, mi̍ Chi̍i̍sū tɛ̍ɛ̍sīāl ni᷅ŋ nda̍ nyɛ̍ cho̍ ō pōōnyīāā o̍ Yāu̍ Mɛ̄lɛ̄ka̍a̍ ni᷄ŋ a̍ 
ndu̍ pi̍la̍ o̍kɔ̄ɔ̄ wo̍. Mɛ̄ɛ̍ o̍ ka̍ndu̍ a̍ mɛ̄ɛ̍ i̍ cho̍ ī pōōnyīāā o̍ Yāu̍la̍ Mūu̍sē la̍ŋ ni᷄ŋ yɛ̍, 
mbo̍ kūā a̍ yāu̍la̍ wānāa̍ su̍a̍ā le̍ Mɛ̄lɛ̄ka̍ wa̍ kpo̍u̍ a̍ po̍o̍nyi̍a̍a̍ la̍ŋ. 

28Ā lo̍ kɔ̄la̍ŋ, nda̍ nda̍ā ma̍ fūūlūū o̍ chi̍e̍e̍ nda̍ wa̍ kɔ̄la̍ŋ ndo̍ īkɛ̄i̍. Mɛ̄ɛ̍ nda̍ fūūlu̍u̍, 
mi̍ Chi̍i̍sū ka̍ndū tōsāa̍ mɛ̄ɛ̍ wānā wa᷅ hi̍o̍u̍nɔ᷄ŋ la̍chi̍. 

29O̍ ko̍ŋ, ma̍ nyɔ̄ɔ̄lū ndu̍ nyɔ̄ɔ̄lōo̍ pi̍la̍ āā, “Ŋ̄ lɔ̄lnu᷅ŋ na̍nu᷄ŋ. Kāni̍ pāa̍le̍ŋ lē chō ni᷅ŋ 
lē chūwɔ̄ɔ̍. Nyūmnda̍ŋ mā chō ni᷅ŋ tōlɔ̄ɔ̍.” Mbo̍ kūā nda̍ nda̍ā o̍ nda̍ lo̍ chīɛ̄īyo̍. 

30Mɛ̄ɛ̍ nda̍ wa̍ nyɛ̄ dīa̍a̍ dīo̍o̍ nda̍ nda̍ā, mi̍ Chi̍i̍sū chu̍ā bēe̍dīi̍yo̍. Mbo̍ mēl Mɛ̄lɛ̄ka̍ 
ba̍li̍ka̍. Mbo̍ yīmī, mbo̍ kē nda̍. 

31Mɛ̄ɛ̍ o̍ ke̍ nda̍ bēe̍dīi̍yo̍, ma̍ chā ni᷅ŋ kpe̍e̍kpe̍i̍, ndu̍yɛ̍ o̍ ko̍ŋ kɔ̍ɔ̍lī, ma̍ sīnā māā 
ndu̍ ni̍. Sīnāa̍ māā ndu̍ ni̍, mbo̍ lō nda̍ o̍ hɔ̄l lē pīlɛ̍ kpe̍. 

32O̍ ko̍ŋ kɔ̍ɔ̍lī, ma̍ sa̍āŋ di᷅mu̍la᷅ŋndo̍ āā, “Mɛ̄ɛ̍ o̍ wa̍ sūɛ̍i̍ nāa̍ na̍a̍ chūā o̍ nɛ̄ī, ndu̍yɛ̍ 
mbo̍ wā na̍a̍ sūɛ̍i̍ Mɛ̄lɛ̄kɛ̍i̍ tɛ̄ɛ̄sīāllo̍, mi̍ kɔ̄lta̍ŋ lā yɔ̄nu᷄ŋ na̍a̍ nyɛ̄ kɛ̄ndɛ̄ wu̍ye̍ 
wu̍ye̍.” 

33O̍ ko̍ŋ kɔ̍ɔ̍lī, ma̍ cha᷄ŋ le̍ pi᷅lɛ̍ kpe̍ ma̍ mīīŋgū Chūlu̍sɛ̄lɛ̄m. Mɛ̄ɛ̍ nda̍ mīīŋgu̍, ma̍ 
kōmāl bu̍ɛ̍i̍yāā tɔ̍ a̍ ā pīli̍a̍ā lo̍ŋ. Ā wa̍ ku̍ndā nda̍ wānāā lāāla᷄ŋnda̍ ā pīli̍a̍a̍. 

34Mi̍ pūa̍a̍ ŋi̍ɔ̍ɔ̍ŋnda̍ ha̍ā dīmūl nda̍ āā, “Ī chō tōnya̍ māā Māsānɔ̄ɔ̍ mīīŋgu̍ yōōmū. 
Kāni̍ fo̍ndōle̍, ō chɔ̄mnu̍ŋ nāa̍ Sa̍i̍mɔ̄ŋ chu̍a̍.” 

35O̍ ko̍ŋ kɔ̍ɔ̍lī, mi̍ pūa̍a̍ ŋi̍ɔ̍ɔ̍ŋnda̍ chɔ̄m nda̍ nyɛ̍ yɔ̍nu̍ŋ o̍ nɛ̄ī yo̍. Ma̍ chɔ̄m nda̍ māā 
yīmī o̍ yi̍mi̍ bēe̍dīi̍yo̍ wo̍, o̍ ko̍ŋ nda̍ sīna̍ ni᷅ŋ ni̍ māā ndu̍ Chi̍i̍sū ni̍. 

Chii̍s̍ū chɔm̍nu̍ŋ bu̍ɛi̍y̍āā ndūa̍a̍ 
(Māa̍ti̍u̍ 28:16-20; Ma̍kī 16:14-18; Chɔ᷄ŋ 20:19-23; Wa̍lta̍ Wānāa̍ Chi̍i̍sūa̍a̍ 1:6-8) 

36Pūa̍a̍ ha̍ā lo̍ sūɛ̍i̍ a̍ ndi̍ o̍kɔ̄ɔ̄, mā chā Chi̍i̍sū īsīsi̍ nda̍ tɛ̄ɛ̄ŋ. Mbo̍ yīl nda̍ āā, “Lā 
wa̍ a̍ kɔ̄ltā nyūlū.” 

37Mɛ̄ɛ̍ nda̍ chē ndu̍, ma̍ wōōlū. Ndu̍yɛ̍ mi̍ sīōōŋnde̍ bīī nda̍. Kāni̍ fo̍ndōle̍, ā wa̍ 
ko̍ kɔ̍l māā wānā vi̍lɛ̍i̍yo̍ fu̍la̍ nda̍ o̍ hɔ̄l ni̍. 

38Mbo̍ nyūnā nda̍ āā, “Sīōōŋīī yɛ̄ɛ̍nɛ̍ nya̍ chō yɛ̄? Lā vɛ᷅ kīīsa᷄ŋndo̍?” 

39Mbo̍ dīmī āā, “Lā tōfa̍ ya̍ fōōfōla̍ŋ o̍ bāla̍ŋ a̍ pēlo᷄ŋ. Ya̍ kpe̍e̍kpe̍i̍ cho̍ ho̍ō ni̍. Lā 
pīla̍ŋ ya̍ mī lā chē. I̍ nɔ̍ dīāllo̍ŋ a̍ pāāla̍ŋ lēni᷄ŋ. Wānā vi̍lɛ̍i̍ fu̍lā ho̍ō wa̍nā o̍ hɔ̄llo̍, 
ndu̍ cho̍ le̍nde̍ le̍. Nyā pi̍la̍ lā chō chɔ̄ɔ̍.” 

40Mɛ̄ɛ̍ o̍ di̍mi̍ dīōmnda̍ŋ nda᷅ŋ, mbo̍ chɔ̄m nda̍ bāla̍ŋ a̍ pēlo᷄ŋ. 

41Mi̍ ī bīī nda̍ kɔ̄ndɔ̄fi̍li̍. Kɔ̄l kɛ̄ndɔ̄ɔ̍ wa̍ nda̍ ha̍a̍a̍ nda̍ a̍a̍ cha᷅ ko̍ni̍ māā lɔ̄mā sɔ̄lāā. 
Kɛ̍ o̍ ko̍ŋ ni̍ŋ kpo̍u̍, ā lāāla̍ŋ māā ndu̍ le̍. O̍ ko̍ŋ, mbo̍ nyūnā nda̍ āā, “Lā nɔ̄ pa̍ nyɛ̍ 
dīāā na̍nu᷄ŋ?” 

42O̍ ko̍ŋ kɔ̍ɔ̍lī, ma̍ kē ndu̍ sūū yāūwāa̍. 

43Mbo̍ bīī sūūwo̍ ho̍ō, mbo̍ dīā nda̍ kpe̍de̍ o̍ hɔ̄l. 

44Mbo̍ lō o̍ ko̍ŋ mbo̍ dīmūl nda̍ āā, “Bōōndi̍i̍ ya̍ wa̍ nya̍ tɛ̄ɛ̄ŋ nde̍ mi̍ di̍mūl nya̍ 
māā nyɛ̄ o̍ nyɛ̍ di̍mi̍ŋ a̍ ya̍ o̍kɔ̄ɔ̄ ō chō yɔ̄nɔ᷄ŋ. Ko̍ŋ cho̍ ni̍, nyɛ̄ sāwāla̍ Mɛ̄lɛ̄ka̍ ke̍ 
Mūu̍sē la̍ŋ lā dīmi̍ a̍ ya̍ o̍kɔ̄ɔ̄ wo̍, a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ dīmi̍ wo̍, a̍ nyɛ̄ 
Yāū Sa᷅m dīmi̍ wo̍.” 

45O̍ ko̍ŋ, mi̍ Chi̍i̍sū to̍sā ma̍ sīnā nyɛ̄ sūɛ̍i̍ Mɛ̄lɛ̄kɛ̍i̍ dīmi̍ wo̍ pɛ̄ŋgu̍. 

46Mbo̍ dīmūl nda̍ āā, “Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā Ki̍li̍tī, wāna̍ 
Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, chō mɔ̍nɛ̍i̍ bīyɔ̄ɔ̄ 
mbō vī. O̍ ko̍ŋ kɔ̍ɔ̍lī, mbō mīīŋgu̍ yōōmū o̍ pālɛ̍i̍ ya̍a̍ ndɔ̄ɔ̍. 

47Ndu̍yɛ̍, lā dīmūl ni̍ŋ wa᷅ŋnda̍ o̍ lɛ̄ŋnde̍ ni᷄ŋ fa̍ū o̍ chi̍e̍ēŋndo̍ chōo̍, māā ā ma᷄l 
yɔ᷅ŋndā ndāla̍ wɔ̍ɔ̍ŋnda̍ŋ. Mɛ̄lɛ̄ka̍ nɔ̄lā mbō ma᷄l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ 
o̍ sa̍bū ndɔ̄ɔ̍ ni᷄ŋ.” Mbo̍ dīmūl nda̍ āā, “Chūlu̍sɛ̄lɛ̄m nya̍ nɔ̄ le̍ kāndɔ̄ɔ̍ ni̍. 

48Nya̍ nɔ̍ ni̍ mī lā dīmu̍l wāŋnda̍ sɔ̄ɔ̍ŋ nya̍ chē mu᷅ŋ o̍ yɔ̄nɔ᷄ŋndo̍ wo̍ŋ. 

49Ndu̍yɛ̍, I̍ cho̍ tōsā mī Nyi̍na̍ Mɛ̄lɛ̄ka̍a̍ tōl nya̍ kɔ̄ɔ̄lī mɛ̄ɛ̍ Fi̍nyā nūu̍ chūe̍l nya̍ 
būŋgɛ̄i̍ yɛ̍. Lā nɔ̄ le̍ chūmndo̍ Chūlu̍sɛ̄lɛ̄m, ha̍a̍a̍ mbō lo̍ o̍ ko̍ŋ mī lā sɔ̄la̍ kpāāya̍ 
cho̍ chɔ̄nɔ᷄ŋ cho̍o̍ cho̍o̍ wo̍.” 

Chii̍s̍ū he̍l o̍ fo̍nda᷄ŋ Mɛl̄ɛk̄a̍a̍ 
(Ma̍kī 16:19-20; Wa̍lta̍ Wānāa̍ Chi̍i̍sūa̍a̍ 1:9-11) 

50O̍ ko̍ŋ kɔ̍ɔ̍lī, mbo̍ fāŋa᷄ŋ a̍ nda̍ Chūlu̍sɛ̄lɛ̄m. Mbo̍ kūā a̍ nda̍ ba᷅ Bɛ̍ta̍nī wo̍ pɔ̍. Mɛ̄ɛ̍ 
nda̍ fūūlu̍u̍, mbo̍ hēēlū bāla̍ŋ chōo̍. Mbo̍ dūāū nda̍ sa̍lā. 

51Ō lo̍ nda̍ sa̍lāa̍ dɔ̄wɔ̄ɔ̍, mbo̍ hēlnu᷄ŋ o̍ ɛ̄chɛ̍nɛ̄ mbo̍ mɛ̄ī nda̍. 

52O̍ ko̍ŋ kɔ̍ɔ̍lī, ma̍ sāŋgālā ndu̍. Ma̍ mīīŋgū Chūlu̍sɛ̄lɛ̄m a̍ kɔ̄l kɛ̄ndɛ̄ bɛ̄ndōo̍. 

53Mɛ̄ɛ̍ nda̍ mīīŋgu̍, ma̍ hīāū lāchī a̍ Mɛ̄lɛ̄ka̍ sāŋgālāa̍ o̍ chīɛ̍i̍ Mɛ̄lɛ̄ka̍a̍ ni᷄ŋ, le̍ lɔ̍ɔ̍ 
lɔ̍ɔ̍. 

Chɔ᷄ŋ 

Chɔ᷄ŋ 1 

Dīōmndo̍ o̍ to̍sā mī wāŋnda̍ sɔl̄a̍ yōōmū kpe̍e̍kpe̍iy̍o̍ wo̍ 
1Lɔ̍ɔ̍pa̍ bɛ̍ɛ̍ Mɛ̄lɛ̄ka̍ tōōsīāā chi̍e̍ēŋndo̍, ō nda̍ vēēlū āā, Dīōmndo̍ wo̍ ō wa̍ ni᷅ŋ. Ō 
nda̍ vēēlū ko̍ŋ āā, Dīōmndo̍ wo̍ ō wa̍ hɔ̄lāā tūlu̍ nda̍ Mɛ̄lɛ̄ka̍. Ndu̍yɛ̍, Dīōmndo̍ 
ho̍ō, ndu̍ ko̍ni̍ wa̍ Mɛ̄lɛ̄ka̍ ni̍. 

2Chɔ̍ŋ o̍ kāndɔ᷄ŋndo̍ pe̍kēkē, Dīōmndo̍ ho̍ō ō wa̍ hɔ̄lāā tūlu̍ nda̍ Mɛ̄lɛ̄ka̍. 

3Dīōmndo̍ ho̍ō, ndu̍ Mɛ̄lɛ̄ka̍ tōsa̍ a̍ sa̍bū mbo̍ tōsā nyɛ̄ o̍ nyɛ̄ fe̍e̍ ni̍. Nyɛ̄ o̍ nyɛ̄ cho̍ 
mbō kɛ̄ɛ̍ wā ndu̍ le̍ to̍o̍si̍a̍a̍ le̍. 

4Dīōmndo̍ ho̍ō, ndu̍ nɔ̍ yōōmū kpe̍e̍kpe̍i̍yo̍ o̍ bā ni̍. Ndu̍yɛ̍, yōōmū kōŋ ndu̍ wa̍ 
nyɛ̄ wa̍wo̍ŋndo̍ le̍ ŋ̄wāŋndā chīe̍e̍ ni̍. 

5Nyɛ̄ wa̍wo̍ŋndo̍ ho̍ō chō dīōndɔ̄ɔ̍ o̍ nyūmnda̍ŋ ni᷄ŋ. Ndu̍yɛ̍, nyūmnda̍ŋ mā nɔ̍lā 
ndu̍ nyūmī le̍. 

6Bōōndi̍i̍ pi᷅lɛ̍ mi̍ Mɛ̄lɛ̄ka̍ vīām lāŋu̍nɔ̄ pīlɛ̍, dīōla̍ŋ āā, Chɔ᷄ŋ. 

7Lāŋu̍nɔ̄ɔ̍ ho̍ō, ndu̍ hi᷅ŋ ni̍ le̍ mbō dīmu̍l ŋ̄wāŋndā chīe̍e̍ a̍ nyɛ̄ wa̍wo̍ŋndo̍ ho̍ō 
o̍kɔ̄ɔ̄ le̍ mī nda̍ kpo̍u̍ a̍ tu̍e̍ī yōōŋgū kālāa̍, ndu̍yɛ̍, mā lāāla̍ŋ. 

8Ō cho̍ Chɔ̍ŋ te̍ wa̍ nyɛ̄ wa̍wo̍ŋndo̍ ho̍ō le̍. Chɔ᷄ŋ ndu̍ hi᷅ŋ māhūnāā le̍ mbō dīmu̍l 
wāŋnda̍ a̍ nyɛ̄ wa̍wo̍ŋndo̍ ho̍ō o̍kɔ̄ɔ̄. 

9Wāna̍ cho̍ ho̍ō māā tē ō hīŋ o̍ chi̍e̍ēŋndo̍ chōo̍ pɛ̍, ō hu᷄ŋ ke᷅ ŋ̄wāŋndā chīe̍e̍ kpo̍u̍ 
nyɛ᷅ wa̍wo̍ŋndo̍ wo̍, wānā ko̍ŋ, ndu̍ cho̍ nyɛ̄ wa̍wo̍ŋ kpe̍e̍kpe̍i̍yo̍ ni̍. 

10Ō wa̍ o̍ chi̍e̍ēŋndo̍ chōo̍. Ndu̍yɛ̍, ndu̍ Mɛ̄lɛ̄ka̍ tōsa̍ a̍ sa̍bū ni̍ mbo̍ tōōsīāā 
chi̍e̍ēŋndo̍. Kɛ̍, o̍ ko̍ŋ ni̍ŋ kpo̍u̍, wāŋnda̍ o̍ chi̍e̍ēŋndo̍ ni᷄ŋ ā chu̍e̍ ndu̍ mɛ̄ɛ̍ o̍ cho̍ 
yɛ̍ le̍. 

11Mbo̍ hūŋ o̍ lɛ̄ŋndē ndɔ̄le̍ŋ ni᷄ŋ. Kɛ̍, wānāā ndūa̍a̍ o̍ lɛ̄ŋndē ndɔ̄le̍ŋ ni᷄ŋ a̍ chɛ̍l ndu̍ 
le̍. 

12Wāŋnda̍ ā ti᷄ŋ ko̍ni̍ a̍ chɛ̍l ndu̍ ma̍ dūāū tīīnda᷄ŋ ndāa̍ o̍ ndu̍ ni̍ŋ ni̍. Le̍ he̍ī, a̍ chɛ̍l 
ka̍ŋ ndu̍ wa̍, nda̍ o̍ to̍sa̍ a̍ sa̍bū ni̍ ma̍ sīmnu᷄ŋ chu̍a̍u̍wāā Mɛ̄lɛ̄ka̍. 

13Ndu̍yɛ̍, sīmnɔ᷄ŋ nda̍ sīmnu᷄ŋ chu̍a̍u̍wāā Mɛ̄lɛ̄ka̍ wo̍, ō cho̍ su̍ɛ̍i̍ yɔ̍nūŋ o̍ nɛ̄i̍ 
īwāna̍ chi̍e̍e̍ya̍ ni᷄ŋ te̍. Ko̍ŋ cho̍ ni̍, ā vīlu̍ŋ mɛ̄ɛ̍ fi̍nyāa̍ chi̍e̍ēŋ na̍nu᷄ŋ a̍ vi̍a̍lū 
chu̍a̍ūwa̍ yɛ̍ le̍. Mɛ̄lɛ̄ka̍ pi̍la̍ to̍sa̍ ni̍ ma̍ sīmnu᷄ŋ chu̍a̍u̍wāā ndɔ̄. 

14Mi̍ ō nda̍ vēēlū ko̍ŋ āā, Dīōmndo̍ wo̍ sīmnu᷄ŋ wa᷅na̍ chi̍e̍e̍. Mbo̍ hu᷄ŋ wa᷅ na̍a̍ tɛ̄ɛ̄ŋ. 
Mi̍ ŋ̄ chā nāŋɔ̄ɔ̄ ndɔ̄ɔ̍, nāŋɔ̄ɔ̄ o̍ sɔ̍la̍ le̍ mɛ̄ɛ̍ o̍ cho̍ Mɛ̄lɛ̄ka̍ fi̍nyāa̍ Po̍ ndɔ̄ pi᷅lɔ̍ɔ̍ wo̍ 
yɛ̍. O̍ nāŋɔ̄ɔ̄ ndɔ̄ɔ̍ ho̍ō ni᷄ŋ, mbo̍ tōsāl na̍a̍ kɛ̄ndɛ̄ī bɛ̍ndū sa̍na̍a̍ a̍ kāālā o̍ ka̍a̍la̍ na̍a̍ 
wo̍. Ndu̍yɛ̍ o̍ ko̍ŋ kɔ̍ɔ̍lī, mbo̍ chɔ̄m na̍a̍ wa̍la̍ŋ o̍ ka̍ā ndɔ̄ɔ̍ ni᷄ŋ mɛ̄ɛ̍ Mɛ̄lɛ̄ka̍ chō yɛ̍. 

15Mi̍ Chɔ᷄ŋ di̍mī a̍ ndu̍ o̍kɔ̄ɔ̄. Mbo̍ dīmī chōo̍ cho̍o̍ āā, “Wāna̍ ya̍ I̍ wa̍ sūɛ̍i̍ a̍ ndu̍ 
o̍kɔ̄ɔ̄ wo̍, ndu̍ cho̍ ho̍ō ni̍. Ndu̍ ya̍ di̍mi̍ ni̍, a̍a̍, ‘Wānā cho̍ hūnɔ̄ɔ̄ ya̍ kɔ̄ɔ̄lī, ō chō ō 
bɛ̄ndū ō hīōū ya̍. Kāni̍ lɔ̍ɔ̍pa̍ bɛ̍ɛ̍ nda̍ vīālū ya̍ ō wa̍ ni᷅ŋ.’ ” 

16Ō chō wāna̍ īkɛ̄ndɛ̄ bɛ̄ndū bɛ̍ndū nāa̍ na̍a̍ chūā. Le̍ he̍ī, mbo̍ dūāū na̍a̍ kpo̍u̍ 
sa̍lā ta̍u̍ te̍le̍ŋnda̍ fa̍ŋgā fa̍ŋgā. 

17Sāwāla̍ŋ nda̍ŋ, la̍ŋ Mɛ̄lɛ̄ka̍ yɔ̄ŋgu̍ Mūu̍sē le̍ ŋ̄wāŋndā chīe̍e̍ ni̍. Kɛ̍, nyɛ̄ Mɛ̄lɛ̄ka̍ 
yɔ̄ŋgu̍ Chi̍i̍sū Ki̍li̍tī le̍ na̍a̍ wo̍, ndu̍ cho̍ kɛ̄ndɛ̄ī bɛ̍ndūī o̍ to̍sa̍l na̍a̍ ve̍ ni̍, kɛ̄ndɛ̄i̍ o̍ 
to̍sa̍l na̍a̍ sa̍na̍a̍ a̍ kāālā o̍ ka̍a̍la̍ na̍a̍ wo̍, a̍ chɔ̄m o̍ chɔ̍m na̍a̍ wa̍la̍ŋ o̍ ka̍ā ndɔ̄ɔ̍ ni᷄ŋ 
mɛ̄ɛ̍ Mɛ̍lɛ̄ka̍ chō yɛ̍ wo̍. 

18Wānā o̍ wānā chi̍ wɔ̍ Mɛ̍lɛ̄ka̍ lēpīlɛ̍ bɛ̍ɛ̍ le̍. Kɛ̍, wāna̍ cho̍ ho̍ō Mɛ̄lɛ̄ka̍ Po̍ ndɔ̄ 
pi᷅lɔ̍ɔ̍ wo̍, mbo̍ wā vɛ̄lɛ̄ Mɛ̄lɛ̄ka̍ wo̍, o̍ ko̍ŋ kɔ̍ɔ̍lī, mbo̍ wā Mɛ̄lɛ̄ka̍ fi̍nyāa̍ īkɛ̄i̍ yo̍, 
wānā ko̍ŋ, ndu̍ chɔ̍m wāŋndā chīe̍e̍ya̍ kpe̍nde̍ke̍le̍ wāna̍ Mɛ̄lɛ̄ka̍ chō wo̍ ni̍. 

Yōōŋgū Chɔŋ᷄ Wānā Yiŋ̍āa̍ hīŋ ndo̍ 
(Māa̍ti̍u̍ 3:1-12; Ma̍kī 1:1-8; Lu̍kū 3:1-18) 

19Mi̍ wānāā bɛ̄ndūāā Chu̍ūwa̍ a̍ cho̍ Chūlu̍sɛ̄lɛ̄m nda̍, vīām wānāā sōlīāā lāsa̍lāa̍, 
nda̍ wānāa̍ ma̍lā o̍ chīɛ̍i̍ Mɛ̄lɛ̄ka̍a̍ ni᷄ŋ nda̍, nāa̍ Chɔ᷄ŋ Wānā Yi̍ŋāa̍ chūā. Ma̍ vīām 
nda̍ le̍ mā nyūna̍ Chɔ᷄ŋ āā, “Wāna̍ māāvɛ̄ɛ̍nɛ̍ ŋ̄ chō yɛ̄?” 

20Chɔ᷄ŋ o̍ kɛ̍ɛ̍ le̍ nda̍ dīōm mūlī le̍. Mbo̍ chɔ̄m nda̍ kpe̍nde̍ke̍le̍. Nyɛ̄ o̍ di̍mi̍ a̍ ndu̍ 
pi̍la̍ o̍kɔ̄ɔ̄ wo̍ ndu̍ cho̍ ho̍ō ni̍. Mbo̍ dīmūl nda̍ āā, “Ō cho̍ ya̍ le̍ cho̍ Ki̍li̍tī, wāna̍ 
Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ le̍.” 

21Ma̍ nyūnā ndu̍ āā, “Mɛ̄ɛ̍ wāna̍ māāvɛ̄ɛ̍nɛ̍ ŋ̄ chō yɛ̄? Bāā nu᷄m cho̍ wāna̍ su̍a̍ā le̍ 
Mɛ̄lɛ̄ka̍ wo̍ Īla̍a̍chā ni̍?” Mi̍ Chɔ᷄ŋ mu̍lī āā, “Ɛ̄ ɛ̍, ō cho̍ ya̍ le̍ cho̍ Īla̍a̍chā le̍.” Ma̍ 
nyūnā ndu̍ āā, “Bāā nu᷄m cho̍ wāna̍ su̍a̍ā ko̍ŋ le̍ Mɛ̄lɛ̄ka̍ wo̍ ni̍?” Mbo̍ mūlī āā, “Ɛ̄ 
ɛ̍.” 

22Ma̍ lō o̍ ko̍ŋ ma̍ dīmūl Chɔ᷄ŋ āā, “Mɛ̄ɛ̍ chɔ̄m na̍a̍ wāna̍ ŋ̄ chō wo̍. Ŋ̄ nɔ̄ mī ŋ̄ kɔ̍ 
di̍mūl wānāa̍ ve᷅m na̍a̍ wa̍ mɛ̄ɛ̍ ŋ̄ chō mūlī yɛ̍. Yɛ̄ɛ̍nɛ̍ ŋ̄ nɔ̄ yɛ̄ le̍ dīmī a̍ nūm pi̍la̍ 
o̍kɔ̄ɔ̄?” 

23Mi̍ Chɔ᷄ŋ mu̍lī mɛ̄ɛ̍ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā di̍mi̍ yɛ̍. Mbo̍ dīmī āā, “ ‘Ya̍ 
ya̍ I̍ cho̍ māchūāā wāŋndo̍ o̍ cho̍ yōndāa̍ o̍ po̍llo̍ ni᷄ŋ ndo̍ āā, Lā tōōsi̍a̍a̍ nɛ̍īyo̍ 
sa̍kpō le̍ Māsānɔ̄ɔ̍ Mɛ̄lɛ̄ka̍.’ ” 

24Mi̍ wānāā ku̍ndā Fālīsi̍īya̍ vēm nda̍ dīmūl Chɔ᷄ŋ āā, 

25“Mɛ̄ɛ̍ ŋ̄ dīmi̍ māā ō cho̍ nu᷅m te̍ cho̍ Ki̍li̍tī le̍ yɛ̍, ndu̍yɛ̍, māā ō cho̍ nūm te̍ cho̍ 
Īla̍a̍chā le̍, ō cho̍ yɛ̍ nūm te̍ cho̍ wāna̍ su̍a̍ā ko̍ŋ le̍ Mɛ̄lɛ̄ka̍ wo̍ le̍, mɛ̄ɛ̍ vɛ᷅ ni᷅ŋ ma̍ 
wā wāŋnda̍ yīŋɔ̄ɔ̍?” 

26Mi̍ Chɔ᷄ŋ lo᷅ o̍ ko̍ŋ mbo̍ mūlī āā, “Ya̍ ya̍ a̍ mɛ̄ŋnda̍ŋ ya̍ I̍ pu̍lū wa᷅ŋnda̍ pūlɔ̄ɔ̍ 
Mɛ̄lɛ̄ka̍a̍ ni̍. Kɛ̍, wānā pu̍m chō nya̍ tɛ̄ɛ̄ŋ lā si̍nā wa᷅na̍ o̍ cho̍ wo̍ le̍. 

27Tē I̍ fa̍ŋa̍ŋ pɛ̍, wānā ko̍ŋ ndu̍ cho̍ hūnɔ̄ɔ̄ ya̍ kɔ̄ɔ̄lī ni̍. I̍ cho̍ bɛ̍ɛ̍ o̍ sɔ᷅vɛ̍ mī ti̍mbi̍ 
yūēī ndūɛ̍i̍ lākɔ̄ɔ̄vɛ̄i̍ye̍ le̍.” 

28Bɛ̍ta̍nī chi̍e̍e̍ sɔ̄ɔ̍ŋ mu᷅ŋ kpo̍u̍ ŋ̍ yɔ̍nu̍ŋ ni̍, Chɔ̍ɔ̍dāŋ le̍e̍lōo̍, kūmbū pāa̍le̍ŋ lē chāŋ 
ndo̍, o̍ fo̍ndāŋ Chɔ᷄ŋ wa̍ wāŋnda̍ yīŋɔ̄ɔ̍ wo̍. 

Wāna̍ to̍sa̍ mi ̍chie̍̍ēŋndo̍ sɔl̄ā mālɔɔ̄ ̍le̍ yɔŋ̄ wɔɔ̄ŋ̍ndo̍ wo̍ 
29Dīi̍mā ndɔ̄ɔ̍ pīlɔ̍ɔ̄, mi̍ Chɔ᷄ŋ cha᷅ Chi̍i̍sū hūnɔ̄ɔ̍ nāa̍ ndu̍ chu̍a̍. Mɛ̄ɛ̍ o̍ che᷅ ndu̍ 
hūnɔ̄ɔ̍, mbo̍ dīmī āā, “Mi̍ lā che᷄ŋ Sa̍a̍ Mɛ̄lɛ̄ka̍a̍. Ndu̍ cho̍ wāna̍ to̍sa̍ mi̍ chi̍e̍ēŋndo̍ 
sɔ̄lā mālɔ̄ɔ̍ le̍ yɔ̄ŋ wɔ̄ɔ̍ŋndo̍ wo̍ ni̍. 

30Wāna̍ ya̍ I̍ wa̍ sūɛ̍i̍ a̍ ndu̍ o̍kɔ̄ɔ̄ wo̍, ndu̍ cho̍ ho̍ō ni̍. Ndu̍ ya̍ I̍ di̍mi̍ ni̍ a̍a̍, ‘Wānā 
cho̍ hūnɔ̄ɔ̄ ya̍ kɔ̄ɔ̄lī, ō chō ō bɛ̄ndū ō hīōū ya̍. Kāni̍, lɔ̍ɔ̍pa̍ bɛ̍ɛ̍ nda̍ vīālū ya̍ ō wa̍ 
ni᷅ŋ.’ 

31Kɛ̍, ya̍ i̍i̍ si̍nā ndu̍ le̍. Kɛ̍ ndu̍yɛ̍, le̍ sa̍bū ya̍ I̍ wa̍ wāŋnda̍ yīŋɔ̄ɔ̍ o̍ mɛ̄ŋnda̍ŋ ni᷄ŋ 
ndo̍ cho̍ ni̍, māā le̍ mī I̍ to̍sa̍ mī wāŋnda̍ I̍sɔ̄lūɛ̄ī a̍ si̍na̍ wāna̍ o̍ cho̍ wo̍.” 

32-33Mi̍ Chɔ᷄ŋ chɔ᷅m nyɛ̍ yɔ̍nu̍ŋ ndo̍ kpe̍nde̍ke̍le̍. Mbo̍ dīmī āā, “Kāni̍, mi̍ Mɛ̄lɛ̄ka̍ o̍ 
ve᷅m ya̍ le̍ wāŋnda̍ pūlɔ̄ɔ̍ o̍ mɛ̄ŋnda̍ŋ ni᷄ŋ ndo̍ dīmūl la̍ āā, ‘Ā chō wāŋndo̍ chɔ̄ mī 
Nyi̍nā nūu̍ tōl ndu̍ kɔ̄ɔ̄lī, ndu̍yɛ̍, mbō wa̍ ndu̍ kɔ̄ɔ̄lī. Wānā ko̍ŋ, ndu̍ cho̍ wāna̍ cho̍ 
wāŋnda̍ pūlɔ̄ɔ̄ a̍ Nyi̍na̍ Nūu̍ wo̍ ni̍.’ ” Mi̍ Chɔ᷄ŋ di̍mī āā, “Tē Mɛ̄lɛ̄ka̍ ndu̍ o̍o̍ di̍mu̍l 
la̍ le̍nde̍ le̍ I̍ ve̍ wa̍nā ka̍lāa̍ sīnā le̍. Kɛ̍ ndu̍yɛ̍, o̍ ko̍ŋ kɔ̍ɔ̍lī, mi̍ cha᷅ mi̍ Nyi̍na̍ 
Mɛ̄lɛ̄ka̍a̍ cha᷄ŋ o̍ fo̍nda᷄ŋ Mɛ̄lɛ̄ka̍a̍ o̍ īka᷅ŋgbo̍ mbo̍ tūāl ndu̍ kɔ̄ɔ̄lī, ndu̍yɛ̍, mbo̍ wā 
ndu̍ kɔ̄ɔ̄lī. 

34Mi̍ cha᷅ pɛ̍ɛ̍ŋ mi̍ he̍ī yɔ̄nu᷄ŋ. Ndu̍yɛ̍, mī di̍mu̍l nya̍ kpe̍nde̍ke̍le̍, lāŋu̍nɔ̄ɔ̍ ho̍ō, ndu̍ 
cho̍ Po̍ Mɛ̄lɛ̄ka̍a̍ ni̍.” 

Wānāā tāsia̍̍a̍ a̍ sim̍nu᷄ŋ bu̍ɛi̍̄ya̍ le̍ Chii̍s̍ū wa̍ 
35Dīi̍mā ndɔ̄ɔ̍, Chɔ᷄ŋ nda̍ bu̍ɛ̍i̍yāā ndūāā ŋi̍ɔ̍ɔ̍ŋnda̍ ā wa̍ vɛ̄lɛ̄ o̍ fo̍ndāŋ kōŋ. 

36O̍ ko̍ŋ, mi̍ Chɔ᷄ŋ cha᷅ Chi̍i̍sū hīōūwɔ̄ɔ̍. Chɔ̄ɔ̍ ndu̍ hīōūwɔ̄ɔ̍, mbo̍ dīmī āā, “Mi̍ lā 
che᷄ŋ sa̍a̍ Mɛ̄lɛ̄ka̍a̍.” 

37Mi̍ bu̍ɛ̍i̍yāā ŋīɔ̍ɔ̍ŋnda̍ ha̍ā tūɛ̄ī nyɛ̄ Chɔ᷄ŋ di̍mi̍ wo̍. O̍ ko̍ŋ, ma̍ tūāl Chi̍i̍sū kɔ̄ɔ̄lī. 

38Mi̍ Chi̍i̍sū mūli᷄ŋ mbo̍ chā nda̍ ā chō ndu̍ hūnɔ̄ɔ̍ kɔ̄ɔ̄lī. Mbo̍ nyūnā nda̍ āā, “Lā vɛ᷅ 
hūnɔ̄ɔ̍?” Ma̍ mūlī āā, “Kūɛ̍ɛ̍nɛ̍ ŋ̄ chō yɛ̄ o̍ yīya̍, Lūābo̍nī?” Ko̍ŋ cho̍ ni̍, Ti̍chā. 

39Mi̍ Chi̍i̍sū di̍mūl nda̍ āā, “Lā hu᷄ŋ mī lā hu᷄ŋ to̍fā nāa̍ ya̍ cho̍ o̍ yīya̍ wa̍.” Ma̍ kūā 
nda̍ nda̍ā. Ma̍ chā nāa̍ o̍ wa̍ o̍ yīya̍a̍ wa̍. Pāa̍le̍ŋ lē wa̍ ni᷅ŋ lē yɔ̄ŋga᷄ŋ. Ma̍ lō ni̍ko̍ 
lo̍ŋ nda̍ nda̍ā mi̍ pāa̍le̍ŋ lē sīōū dēlɔ̄ɔ̄. 

40Bu̍ɛ̍i̍yāā ŋīɔ̍ɔ̍ŋāa̍ tu̍e̍ī nyɛ̄ Chɔ᷄ŋ di̍mi̍ wo̍, ndu̍yɛ̍, ma̍ tūāl Chi̍i̍sū kɔ̄ɔ̄lī wa̍, ō pīlɔ̍ɔ̄ 
ndu̍ o̍o̍ nɔ̍ dīōla̍ŋ ni̍ āā, A̍ndūlū, pɔ̄mbɔ̄ɔ̍ Sa̍i̍mɔ̄ŋ Pītɛ̍. 

41Mi̍ A̍ndūlū ko̍ŋ ku̍ā lēpīlɛ̍ kpe̍, mbo̍ kɔ̍ nu̍u̍vīāā Sa̍i̍mɔ̄ŋ bɛ̍ ndɔ̄. Mbo̍ dīmūl ndu̍ 
āā, “Ŋ̄ sāālu̍ŋ wa᷅na̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, 
ō na̍a̍ ŋ̄ vēēlū āā, Mɛ̄sa̍yā wo̍.” Ki̍li̍tīla̍ŋ la̍ cho̍ yɛ̄ la̍ŋ o̍ Hi̍būlūi̍ye̍ ni᷄ŋ ni̍. 

42O̍ ko̍ŋ, mbo̍ kūā a̍ Sa̍i̍mɔ̄ŋ nāa̍ Chi̍i̍sū chu̍a̍. Mi̍ Chi̍i̍sū to̍fā Sa̍i̍mɔ̄ŋ. Mbo̍ dīmī āā, 
“Nūm te̍ cho̍ Sa̍i̍mɔ̄ŋ, po̍ Chɔ᷄ŋ ndo̍ le̍? Ā chō nu̍m ni᷅ŋ wā vēēlōo̍ āā, Sɛ̍fa̍sī.” 
Pītɛ̍la̍ŋ la̍ cho̍ yɛ̄ la̍ŋ ni̍, ko̍ŋ cho̍ māchūāā ni̍ āā, pōūwo̍. 

Chii̍s̍ū ve̍e̍lu̍ Fil̍ip̍ī nda̍ Nāta̍nīɛl̄ 
43Dīi̍mā ndɔ̄ɔ̍, mi̍ Chi̍i̍sū kɛ̍ɛ̍sīāā le̍ kɔ̄la̍ŋ o̍ lɛ̄ŋndē Kāli̍līle̍ŋ ni᷄ŋ. Mɛ̄ɛ̍ o̍ wa̍ kɔ̄la̍ŋ, 
mbo̍ kōmāl po̍ pi᷅lɛ̍ dīōla̍ŋ āā, Fi̍li̍pī. Mbo̍ dīmūl ndu̍ āā, “To̍l la̍ kɔ̄ɔ̄lī.” 

44Ndu̍yɛ̍, Bɛ̄tīsa̍i̍dā chi̍e̍e̍ Fi̍li̍pī ko̍ŋ wa̍ īchāli̍ ni̍, A̍ndūlū ni̍, a̍ Pītɛ̍ o̍ nda̍ lo̍ chi̍e̍e̍. 

45O̍ ko̍ŋ kɔ̍ɔ̍lī, mi̍ Fi̍li̍pī nu̍u̍vīāā Nāta̍nīɛ̄l. Mbo̍ dīmūl ndu̍ āā, “Wāna̍ Mūu̍sē 
po̍o̍nyi̍a̍a̍ a̍ ndu̍ o̍kɔ̄ɔ̄ o̍ Yāu̍ Sāwāla̍ Mɛ̄lɛ̄ka̍la̍ŋ ni᷄ŋ, ndu̍yɛ̍, mi̍ wānāa̍ su̍a̍ā le̍ 
Mɛ̄lɛ̄ka̍ wa̍ bɛ̍ɛ̍ a̍ po̍o̍nyīāā a̍ ndu̍ o̍kɔ̄ɔ̄ wo̍, ŋ̄ sāālu̍ŋ ndu̍. Chōo̍sɛ̍ ho̍ō Na̍a̍sa̍lūɛ̄ī 
po̍ ndɔ̄ɔ̍ Chi̍i̍sū ni̍.” 

46Mi̍ Nāta̍nīɛ̄l lo᷅ lo̍ŋ mbo̍ nyu̍nā āā, “Na̍a̍sa̍lūɛ̄ī? Wānā wa̍ā lo̍ŋ nɔ̍lā mbō tōsa̍ 
sūɛ̍i̍ wāŋnda̍ sɔ̄la̍ tɔ̄nɔ̄ le̍ni̍ŋ?” Mi̍ Fi̍li̍pī mu̍lī āā, “Hu̍ŋ mā hu̍ŋ to̍fā.” 

47Mɛ̄ɛ̍ Chi̍i̍sū che᷅ Nāta̍nīɛ̄l hūnɔ̄ɔ̍ nāa̍ ndu̍ chu̍a̍, mbo̍ dīmī a̍ ndu̍ o̍kɔ̄ɔ̄ āā, 
“I̍sɔ̄lu̍ɛ̍i̍nɔ̍ kpe̍e̍kpe̍i̍yo̍ cho̍ ho̍ō ni̍, o̍ hu̍ī wa̍nā o̍ wānā le̍ wo̍.” 

48Mi̍ Nāta̍nīɛ̄l nyu̍nā Chi̍i̍sū āā, “Vɛ̄ɛ̍nɛ̍ ŋ̄ lōōku̍ yɛ̄ sīnā wāna̍ su̍u̍ ya̍ I̍ cho̍ wo̍?” 
Mi̍ Chi̍i̍sū mu̍lī āā, “I̍ che᷅ nu̍m bōōndi̍i̍ ŋ̄ wa̍ o̍ yɔ̄m fi̍kīi̍yo̍ bɛ̄ŋgu̍, mi̍ Fi̍li̍pī ve̍e̍lū 
nu̍m nde̍.” 

49Mi̍ Nāta̍nīɛ̄l di̍mī āā, “Ti̍chā, nūm kpe̍e̍kpe̍i̍ cho̍ Po̍ Mɛ̄lɛ̄ka̍a̍ ni̍. Nu᷄m cho̍ Māsā 
Bɛ̍ndōo̍ le̍ wāŋnda̍ I̍sɔ̄lūɛ̄ī ni̍.” 

50Mi̍ Chi̍i̍sū nyu̍nā ndu̍ āā, “Le̍ mɛ̄ɛ̍ ya̍ I̍ di̍mi̍ māā mi̍ cha᷅ nu̍m o̍ yɔ̄m fi̍kīi̍yo̍ bɛ̄ŋgu̍ 
yɛ̍, le̍la̍ŋ, ŋ̄ lāāla̍ŋ bɛ̍ɛ̍ ni̍? Ā chō sɔ̄ɔ̍ŋ kɔ̄ndɔ̄fi̍li̍ŋ chēle̍ŋ chɔ̄ mbō hīōū he̍ī.” 

51Mi̍ Chi̍i̍sū di̍mī āā, “Mī di̍mu̍l nya̍ tōnya̍a̍ wa̍la̍ŋ, lā chō chɔ̄ mī dīo̍o̍ kūmbi̍ŋ o̍ 
ɛ̄chɛ̍nɛ̄. O̍ ko̍ŋ, lā chā ni̍ŋ mī ki̍i̍la̍a̍ Mɛ̄lɛ̄ka̍a̍ hīŋ nāa̍ wa᷅na̍ nda̍ vēēlū āā, Po̍ Wānā 
Pɔ̍nɔ̍ɔ̍ wo̍ chūā mā hēl ɛ̄chɛ̍nɛ̄ mā tūāl.” 

Chɔ᷄ŋ 2 

Chii̍s̍ū to̍sa̍ kɔn̄dɔf̄il̍lo̍ o̍ bɔŋ̄a᷅ŋ nɔɔ̄ ̍Ke̍nā chie̍̍e̍ 
1O̍ ko̍ŋ kɔ̍ɔ̍lī, mɛ̄ɛ̍ pālɛ̍i̍ ī hīōū ī ŋīi̍ŋ, o̍ yāa̍ ndɔ̄ɔ̍ bɔ̄ŋa᷅ŋ nɔ̄ kɛ̍sīa̍a̍ ō wa̍ Ke̍nā chi̍e̍e̍ 
o̍ lɛ̄ŋndē Kāli̍līle̍ŋ ni᷄ŋ. Chi̍i̍sū kāla̍ ndɔ̄ wa̍ lo̍ŋ. 

2Chi̍i̍sū bɛ̍ɛ̍, nda̍ bu̍ɛ̍i̍yāā ndūa̍a̍, ma̍ sɔ̄lā vēēlōo̍ le̍ wāa̍ o̍ bɔ̄ŋa᷅ŋ nɔ̄ kɛ̍sīa̍a̍ ho̍ō. 

3O̍ ko̍ŋ, mi̍ mūɛ̄īmā nda̍ wa̍ kōlɔ̄ɔ̍ wa̍ŋ mā chūū pa̍ku̍. Tē ī yɔ̄nu̍ŋ le̍nde̍ pɛ̍, Chi̍i̍sū 
kāla̍ ndɔ̄ di̍mūl ndu̍ āā, “Mūɛ̄īya̍ŋ mā chūū nda̍ o̍ bā.” 

4Mi̍ Chi̍i̍sū mu̍lī āā, “Mī vɛ̄ɛ̄ ya̍ I̍ yɔ̍ŋ yɛ̄, wɛ̄ɛ̄ŋndo̍? Bōōndi̍i̍ nīi̍ ya̍ nɔ̍ mī to̍sa̍ nyɛ̄ 
ve̍ ī fūūlu̍u̍ wɔ̍ le̍.” 

5O̍ ko̍ŋ, mi̍ Chi̍i̍sū kāla̍ ndɔ̄ di̍mūl bu̍ɛ̍i̍yāa̍ wa̍ nyɛ̄ dīa̍a̍ pīɔ̄ūwo̍ wa̍ āā, “Nyɛ̄ o̍ nyɛ̄ 
o̍ di̍mu̍l nya̍ le̍ tōsāa̍ pɛ̍, lā tōsa̍.” 

6O̍ Mɛ̄lɛ̄ka̍ ndā pi̍ɛ̍i̍yāa̍ ni᷄ŋ, Chu̍ūwa̍ nda̍ a̍a̍ nɔ̍ sāwāla̍ŋ ta̍u̍ a̍ mɛ̄ɛ̍ nda̍ pūlū nda̍ 
pi̍la̍ yɛ̍, a̍ mɛ̄ɛ̍ nda̍ tūēī nyɛ᷅m nda᷄ŋ yɛ̍. Le̍ he̍ī, nda̍ a̍a̍ nɔ̍ kpɛ̍ɛ̍nɛ̍ŋ pōūwo̍ŋ mu̍ŋ 
ŋɔ̍mpu᷅m le̍ mɛ̄ŋnda̍ŋ. Kpɛ̍ɛ̍nɛ̍ŋ mu̍ŋ ī pīlɛ̍ ndi̍ i̍i̍ chu̍ā mɛ᷅ŋnda̍ŋ ti᷅ŋnda̍ŋ lā 
ŋūɛ̍ɛ̍nu̍, ɔ̄ɔ̄, lā ŋɔ᷄mpu᷅m. 

7O̍ ko̍ŋ kɔ̍ɔ̍lī, mi̍ Chi̍i̍sū di̍mūl bu̍ɛ̍i̍yāā kāŋ āā, “Lā dɔ̄u̍ mɛ᷅ŋnda̍ŋ o̍ kpɛ̍ɛ̍nɔ̍ŋ mu᷅ŋ 
ni᷄ŋ mī lā pēi̍.” O̍ ko̍ŋ, ma̍ dūāū mɛ̄ŋnda̍ŋ o̍ kpɛ̍ɛ̍nɔ̍ŋ mu᷅ŋ ni᷄ŋ mi̍ mā pīā yɛ̍ŋgi̍ 
yɛ̍ŋgi̍. 

8Mɛ̄ɛ̍ nda̍ dɔ̄ū, mbo̍ dīmūl nda̍ āā, “Lā kɔ̄ndu̍ ni̍ko̍ mī lā yōu̍ wāna̍ cho̍ bɔ̄ŋa᷅ŋndo̍ 
bōlle̍ŋ ndo̍.” Ma̍ kūāndū ma̍ yōū wāna̍ wa̍ bɔ̄ŋa᷅ŋndo̍ bōlle̍ŋ ndo̍. 

9Mbo̍ kōl nyɛ̄ pɔ̄mbɔ̄. Ndu̍yɛ̍, mɛ̄ŋnda̍ŋ ma᷅ŋ ma̍ a̍a̍ si̍mnu᷄ŋ ni᷅ŋ māmūɛ̄ī. Kɛ̍, ndu̍ 
o̍o̍ si̍nā ba᷅ bu̍ɛ̍īya̍ ha̍ā ā fūla̍ a̍ ma̍ŋ ndo̍ le̍. Kɛ̍, bu̍ɛ̍i̍yāa̍ kɔ̍ndū ma̍ chūū ndu̍ wa̍ 
nda̍ nda̍ a̍a̍ sīna̍ bā ma̍ fu̍la̍ wo̍. O̍ ko̍ŋ, mi̍ wāna̍ wa̍ bɔ̄ŋa᷅ŋndo̍ bōlle̍ŋ ndo̍ vēēlū 
wāna̍ wa̍ la̍nɔ̍ɔ̍ chūa̍a̍ wo̍. 

10Mbo̍ dīmūl ndu̍ āā, “O̍ bɔ̄ŋa᷅ŋndā wāā nu̍a̍ā chōo̍, mūɛ̄īmā kɛ̄ndɛ̄ kɛ̍ndīa̍ŋ fɛ̍lɛ̍ŋ 
wānā ke᷅ mi̍ālla̍. Tē ā ko᷄l ni᷅ŋ pɛ̍ ta̍u̍, wānā mɛ̍ɛ̍lu̍ nda̍ ma̍ ni̍ŋ la̍pi̍ le̍ wa̍ŋ kē. Kɛ̍, 
vɛ᷅ mi̍ nya̍ nya̍ kɛ̄sī mūɛ̄īmā kɛ̄ndɛ̄ kɛ̍ndīa̍ŋ ha̍a̍a̍ mɛ̄ɛ̍ pɛ̄ŋgo̍o̍ ho̍ō ni᷅ŋ?” 

11Ke̍nā chi̍e̍e̍ o̍ lɛ̄ŋndē Kāli̍līle̍ŋ ni᷄ŋ, lo̍ŋ Chi̍i̍sū to̍sa̍ kɔ̄ndɔ̄fi̍li̍ tāso̍o̍ ho̍ō, le̍ wāa̍ 
māā tāāmāsi̍ ni̍. Ke̍nā lo̍ŋ, o̍ chɔ̍m kɔ̄ndɔ̄fi̍li̍yɛ̍ī ndūɛ̍i̍ ni̍. O̍ ko̍ŋ, mi̍ bu̍ɛ̍i̍yāā ndūa̍a̍ 
dūāū tīīnda᷄ŋ ndāa̍ o̍ ndu̍ ni̍ŋ. 

12O̍ ko̍ŋ kɔ̍ɔ̍lī, Chi̍i̍sū ni̍, a̍ kāla̍ ndɔ̄, a̍ pɔ̄mbūāā ndūa̍a̍, a̍ bu̍ɛ̍i̍yāā ndūa̍a̍, ma̍ kūā 
Kēpa̍a̍nīɔ̄m chi̍e̍e̍. Ma̍ chūā lo̍ŋ pa̍lɛ̍i̍ ī ti᷄ŋ. 

Chii̍s̍ū to̍ū wānāa̍ wa̍ chīɛi̍ ̍Mɛl̄ɛk̄a̍a̍ tɛɛ̄m̄būūwo̍ wa̍ 
(Māa̍ti̍u̍ 21:12-13; Ma̍kī 11:15-17; Lu̍kū 19:45-46) 

13Te̍le̍ŋ Chu̍ūwa̍ nda̍ a̍a̍ chu̍ūŋgi̍āŋ le̍ nyɛ̄ dīāā lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ 
wo̍, ō wa̍ ni᷅ŋ fūūlūūwo̍. Le̍ he̍ī, mi̍ Chi̍i̍sū ku̍ā Chūlu̍sɛ̄lɛ̄m. 

14Mbo̍ kūā o̍ chīɛ̍i̍ Mɛ̄lɛ̄ka̍a̍ ni᷄ŋ. Mɛ̄ɛ̍ o̍ ku̍ɛ̄, mbo̍ sāālu᷄ŋ wa᷅ŋnda̍ nāūwa̍ pīsīo̍o̍, a̍ 
sāa̍, a̍ ka᷅ŋgbu̍a̍a̍. Wānāa̍ si̍ŋgā ka̍ni̍o̍ŋ nda̍ bɛ̍ɛ̍, ā wa̍ īchāli̍ o̍ ti̍bīi̍la̍ ndāla̍ŋ mā 
sīŋgā ka̍ni̍o̍ŋ. 

15Mi̍ Chi̍i̍sū to̍o̍sīāā kpātōōle̍ŋ a̍ yūe̍i̍. Mbo̍ tūāū nda̍, a̍ sāā ka̍ŋ, a̍ nāūwāā kāŋ. 
Mbo̍ nyīīndūū ti̍bīi̍la̍ wānāa̍ wa̍ ka̍ni̍o̍ŋ sīŋgāa̍ wa̍. Mbo̍ sɛ̄ŋī ka̍ni̍ŋ nda᷄ŋ fa̍sa᷄ŋ. 

16Mbo̍ dīmūl wānāa̍ wa̍ ka᷅ŋgbu̍a̍a̍ pīsīo̍o̍ wa̍ āā, “Lā sōli̍ nya̍a̍ ha̍ā na̍nu᷄ŋ. Vɛ᷅ mī 
lā sīīŋgu̍u̍ chīɛ̍i̍ Fi̍nyā nūu̍ nāa̍ pi̍sīāā?” 

17Mi̍ bu̍ɛ̍i̍yāā ndūa̍a̍ lōōnu᷄ŋ nyɛ̍ di̍mi̍ŋ o̍ Yāu̍ Mɛ̄lɛ̄ka̍a̍ ni᷄ŋ ndo̍. Āā, “Mɛ̄lɛ̄ka̍, kāāla̍ 
cho̍ ya̍ o̍ kɔ̄l le̍ chīɛ̄ī nūmndo̍ wo̍, ō hīōū ya̍ o̍ kɔ̄l kɔ̄ɔ̄lī bɔ̄ɔ̍.” 

18Mi̍ wānāā bɛ̄ndūāā Chu̍ūwa̍ hūŋ ma̍ hu᷄ŋ di̍mūl Chi̍i̍sū āā, “To̍sa̍ wɔ̍ su̍ɛ̍i̍ 
kɔ̄ndɔ̄fi̍lle̍ i̍ chɔ᷅m na̍a̍ māā ā nɔ̄ di̍ le̍ nyɛ̄ ŋ̄ tōsa̍ ho̍ō wo̍.” 

19Mi̍ Chi̍i̍sū mu̍lūl nda̍ āā, “Lā pīɔ̍l chi̍ɛ̍i̍ Mɛ̄lɛ̄ka̍a̍ ho̍ō, I̍ nɔ̍lā mī mi̍ŋgi̍ ndu̍ tāŋgūl 
o̍ pālɛ̍i̍ ī yāa̍ bɛ̍ŋgu̍. Ko̍ŋ chɔ᷅m ni̍ māā I̍ nɔ̍ di̍ mī to̍sa̍ le̍nde̍.” 

20Ma̍ nyūnā Chi̍i̍sū āā, “Chīɛ̍i̍ chu̍a̍ ho̍ō wɔ̄sīla̍ŋ be̍le̍-hi̍ɔ̍ɔ̍lu̍ a̍ lā ŋɔ᷄mpu᷅m le̍ 
tāŋgūllo̍ wo̍, ā nɔ̄lā mā ta̍ŋgu̍l ndu̍ o̍ pālɛ̍i̍ ya̍a̍ bɛ̍ŋgu̍?” 

21Kɛ̍ ndu̍yɛ̍, chīɛ̍i̍ Mɛ̄lɛ̄ka̍ Chi̍i̍sū wa̍ ho̍ō dīmīo̍o̍ a̍ ndu̍ o̍kɔ̄ɔ̄ wo̍, ndu̍ wa̍ dīāllūŋ 
ndɔ᷄ŋ ndu̍ pi̍la̍ŋ ni̍. 

22Le̍ he̍ī, mɛ̄ɛ̍ Mɛ̄lɛ̄ka̍ mīŋgi̍ Chi̍i̍sū yōōmū, mi̍ bu̍ɛ̍i̍yāā ndūa̍a̍ lōōnu᷄ŋ māā mbo̍ 
dīmī a̍ ndi̍ o̍kɔ̄ɔ̄. O̍ ko̍ŋ, ma̍ lāāla᷄ŋ a̍ nyɛ̄ Yāu̍ Mɛ̄lɛ̄ka̍a̍ dīmi̍ wo̍, a̍ nyɛ̄ Chi̍i̍sū ndu̍ 
o̍o̍ nɔ̍ nda̍ dīmūllo̍ wo̍. 

Chii̍s̍ū sin̍ā yiy̍a᷄ŋnda̍ wāŋndā chīe̍e̍ya̍ 
23Chi̍i̍sū wa̍ Chūlu̍sɛ̄lɛ̄m le̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄. Mɛ̄ɛ̍ wāŋnda̍ 
chē wa̍lta̍ kɔ̄ndɔ̄fi̍ltā o̍ to̍sa̍ la̍ŋ, mi̍ ā fāŋgā fa̍ŋgā dūāū tīīnda᷄ŋ ndāa̍ o̍ ndu̍ ni̍ŋ. 

24Kɛ̍, Chi̍i̍sū ndu̍ ndu̍ do̍u̍ la̍a̍la᷄ŋ ndɔ̄ɔ̍ o̍ nda̍ ni᷄ŋ te̍. Kāni̍ fo̍ndōle̍, ō sīnā mɛ̄ɛ̍ 
wāŋndā chīe̍e̍ya̍ kpo̍u̍ a̍ cho̍ yɛ̍. 

25Mī wānā chɔ̍m ndu̍ bɛ̍ɛ̍ a̍ wāna̍ chi̍o̍o̍ o̍kɔ̄ɔ̄ le̍ ō sīnā. Ndu̍ pi̍la̍ si̍nā yi̍ya᷄ŋnda̍ 
ndāla̍ŋ. 

Chɔ᷄ŋ 3 

Chii̍s̍ū nda̍ Nīkōdim̍ɔɔ̄ ̄ā sūūkia̍̄ŋ 
1Po̍ pi᷅lɛ̍ wa̍ dīōla̍ŋ āā, Nīkōdi̍mɔ̄ɔ̄. Wānā bɛ̍ndū Chu̍ūwa̍ o̍ wa̍ ni̍. Ndu̍yɛ̍, o̍ ku̍ndā 
Fālīsi̍īya̍ chōo̍ ndu̍ o̍o̍ fu̍la̍ ni̍. 

2Mbo̍ cha᷄ŋ mbo̍ kūā nāa̍ Chi̍i̍sū chu̍a̍ nyūmmā pīlɛ̍. Mɛ̄ɛ̍ o̍ ku̍ɛ̄, mbo̍ dīmūl ndu̍ 
āā, “Ti̍chā, ŋ̄ sīnā māā Ti̍chɛ̄i̍nɔ̍ɔ̍ ō Mɛ̄lɛ̄ka̍ vēm ndo̍ ŋ̄ chō ni̍. Kāni̍ fo̍ndōle̍, wānā 
o̍ wānā nɔ̍lā mbō tōsa̍ kɔ̄ndɔ̄fi̍ltā ŋ̄ tōsā la᷅ŋ nda̍ŋ te̍, mɛ̄ɛ̍ mī Mɛ̄lɛ̄ka̍ wa̍ ndu̍ 
kɔ̄ɔ̄lī.” 

3Mi̍ Chi̍i̍sū lo᷅ o̍ ko̍ŋ mbo̍ mūlūl Nīkōdi̍mɔ̄ɔ̄ āā, “Mī di̍mu̍l nu̍m tōnya̍a̍ wa̍la̍ŋ, 
wānā o̍ wānā tē a̍ mi̍i̍ŋgu̍ vi̍o̍lɔ᷄ŋ pi̍la̍ le̍, Mɛ̄lɛ̄ka̍ ve᷅ nu̍m chōo̍ Ma̍sā le̍.” 

4Mi̍ Nīkōdi̍mɔ̄ɔ̄ mu̍li᷄ŋ o̍ ko̍ŋ kɔ̍ɔ̍lī, mbo̍ nyūnā Chi̍i̍sū āā vɛ̄ɛ̄, “Wāna̍ cho̍ ni᷅ŋ ho̍ō 
lāŋu̍nɔ̄ ka̍lāa̍ wo̍ ō nɔ̄lā lɛ̍ mbō mīīŋgu̍ vīōlɔ᷄ŋ vɛ̍lɛ̄? Bāā mbō mīīŋgu̍ kāla̍ ndɔ̍ o̍ 
dēmbē mā vēlū ndu̍ vɛ̄lɛ̄ dīi̍ŋ ndɔ̄ɔ̍?” 

5Mi̍ Chi̍i̍sū mu̍lī āā, “Mī di̍mu̍l nu̍m tōnya̍a̍ wa̍la̍ŋ, wānā o̍ wānā tē a̍ vi̍lu̍ŋ a̍ 
mɛ̄ŋnda̍ŋ, ndu̍yɛ̍, mā vēlu᷄ŋ a̍ Nyi̍na̍ Mɛ̄lɛ̄ka̍a̍ le̍, Mɛ̄lɛ̄ka̍ ve᷅ nu̍m chōo̍ Ma̍sā le̍. 

6Vīōlɔ̄ɔ̄ fi̍nyāā nāa̍ nda̍ kālāa̍ nāa̍ ā vīālū na̍a̍ wo̍, ndu̍ ke᷅ na̍a̍ yōōmū yɔ̄ŋāa̍ ho̍ō 
ni̍. Kɛ̍, vīōlɔ̄ɔ̄ Nyi̍na̍ Mɛ̄lɛ̄ka̍a̍ ō vīālū na̍a̍ wo̍, ndu̍ ke᷅ na̍a̍ yōōmū kpe̍e̍kpe̍i̍yo̍ ni̍. 

7Kɔ̄ndɔ̄fi̍li̍ o̍ kɔ̄ndɔ̄fi̍li̍ ō bi̍ī nu̍m le̍ mɛ̄ɛ̍ ya̍ I̍ di̍mi̍ māā mɛ̄ɛ̍ mī lā mīīŋgu̍ vīōlɔ᷄ŋ 
pi̍la̍ yɛ̍ le̍.” 

8Mi̍ Chi̍i̍sū hi̍a̍ū lāchī a̍ ndu̍ dīmūllo̍ o̍ lētāle̍ ni᷄ŋ āā, “Bā hūēīye̍ ī hɛ̄nāŋ le̍ hɔ̄ŋndo̍ 
wo̍, lo̍ŋ i̍ hu̍āŋ ni̍. Mī wānā tu̍e̍ī ndi̍ hɔ̄ŋndo̍, kɛ̍, a̍ si̍nā na̍a̍ i̍ cha᷅ŋ nda̍ le̍. Ndu̍yɛ̍, 
a̍ si̍nā na̍a̍ i̍ wa᷅ kɔ᷅la̍ŋ nda̍ le̍. Mɛ̄ɛ̍ le̍nde̍ ko̍ni̍ i̍ yɔ̍nūŋ a̍ wānā o̍ wāna̍ Nyi̍na̍ 
Mɛ̄lɛ̄ka̍a̍ ō vīālū wo̍ ni̍.” 

9Mi̍ Nīkōdi̍mɔ̄ɔ̄ nyu̍nā vɛ̄lɛ̄ ndu̍ āā, “Vɛ̄ɛ̍nɛ̍ he̍ī ī yɔ̄nūŋ yɛ̍?” 

10Mi̍ Chi̍i̍sū mu̍lī āā, “Ti̍chɛ̄i̍nɔ̍ɔ̍, ō wāŋnda̍ I̍sɔ̄lūɛ̄ī a̍ si̍nā wa̍la̍ŋ ndo̍ ŋ̄ chō ni̍. Bāā 
mā bu̍mba̍ he̍ī pɛ̄ŋgu̍ si̍na̍? 

11Mī di̍mu̍l nu̍m tōnya̍a̍ wa̍la̍ŋ, nyɛ̄ na̍a̍ ŋ̄ sīnā pɛ̍ŋgu̍ wa̍la̍ŋ, ndu̍yɛ̍, mi̍ ŋ̄ chā wo̍ 
ndu̍ na̍a̍ ŋ̄ chō nya̍ dīmūllo̍ ni̍. Kɛ̍ o̍ ko̍ŋ ni̍ŋ kpo̍u̍, nya̍ fa̍ū lā chɛ᷄l mī lā lāāla̍ŋ a̍ 
nyɛ̄ na̍a̍ ŋ̄ dīmi̍ wo̍ le̍. 

12I̍ di̍mu̍l nya̍ a̍ sɔ̄ɔ̍ŋ cho̍ yɔ̄nɔ᷄ŋndo̍ o̍ chi̍e̍ēŋndo̍ ho̍ō chōo̍ wo̍ŋ lā lāāla̍ŋ te̍. Tē ō 
wa̍ pɛ̍, mī di̍mu̍l nya̍ a̍ sɔ̄ɔ̍ŋ cho̍ yɔ̄nɔ᷄ŋndo̍ o̍ fo̍nda᷄ŋ Mɛ̄lɛ̄ka̍a̍ wo̍ŋ pɛ̍, lā lāāla̍ŋ 
pa̍? 

13Lē pīlɛ̍ bɛ̍ɛ̍ wānā o̍ wānā che̍ŋ ndɔ̍ mbō he᷄l o̍ fo̍nda᷄ŋ Mɛ̄lɛ̄ka̍a̍ le̍, mɛ̄ɛ̍ wāna̍ 
nda̍ vēēlū āā, Po̍ Wānā Pɔ̍nɔ̍ɔ̍ wo̍ o̍ chɛ̍ŋ o̍ fo̍nda᷄ŋ Mɛ̄lɛ̄ka̍a̍ mbo̍ tūāl lo̍.” 

14Mi̍ Chi̍i̍sū hi̍a̍ū lāchī a̍ sūɛ̍i̍ āā, “Mɛ̄ɛ̍ Mūu̍sē he̍e̍lu̍ kɛ̄ū nda̍ tūūla̍ a̍ būlɔ̍ŋsīi̍ye̍ o̍ 
po̍llo̍ ni᷄ŋ yɛ̍, le̍nde̍ ko̍ni̍ nda̍ chō wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ bāŋɔ̄ɔ̄ o̍ 
yɔ̄mndo̍ chōo̍ mā hēēlu̍ ni̍. 

15O̍ ko̍ŋ, wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ ndu̍ Po̍ Wānā Pɔ̍nɔ̍ɔ̍ ni᷄ŋ pɛ̍, wānā ko̍ŋ 
sɔ̄la̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍.” 

16Mɛ̄lɛ̄ka̍ kāāla̍ wāŋndā chīe̍e̍ya̍. O̍ ko̍ŋ, mbo̍ yɔ̄ŋgū Po̍ ndɔ̄ pi᷅lɔ̍ɔ̍ kpe̍ le̍ nda̍, māā 
wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ Po̍ ndɔ̄ pi᷅lɔ̍ɔ̍ ho̍ō ni᷄ŋ pɛ̍, wānā ko̍ŋ ō vi᷅ lɛ̍ le̍. 
Yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍, ndu̍ o̍ sɔ̍lā ni̍. 

17Mɛ̄lɛ̄ka̍ vi᷄m Po̍ ndɔ̄ɔ̍ o̍ chi̍e̍ēŋndo̍ ni᷄ŋ le̍ mbō hu᷄ŋ ki̍lūl wāŋnda̍ īyāma̍ mbō tūsi̍ 
nda̍ nyɛ̄ pālāā chōo̍ le̍. Ō vēm māvīāmāā Po̍ ndɔ̄ɔ̍ le̍ mbō hu᷄ŋ pi̍ŋī wāŋndā 
chīe̍e̍ya̍. 

18Ndu̍yɛ̍, wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ Po̍ ndɔ̄ɔ̍ ho̍ō ni᷄ŋ pɛ̍, ā ki̍lūl lɛ̍ ndu̍ 
īyāma̍ mā tūsi̍ ndu̍ nyɛ̄ pālāā chōo̍ le̍. Kɛ̍, wānā o̍ wāna̍ do̍u̍ ti̍i̍nda᷄ŋ ndɔ̄ɔ̍ o̍ ndu̍ 
ni̍ŋ te̍, mɛ̄ɛ̍ ā chīi̍ ni᷅ŋ bɛ̍ɛ̍ wa̍nā ko̍ŋ yāmɛ̍i̍ kīlūl le̍ ndu̍ nyɛ̄ pālāa̍ tūsī chōo̍, kāni̍ 
fo̍ndōle̍, le̍ mɛ̄ɛ̍ o̍ kɛ̍ɛ̍ le̍ tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ Po̍ ndɔ̄ pi᷅lɔ̍ɔ̍ ni᷄ŋ yɛ̍. 

19Sa̍bū Mɛ̄lɛ̄ka̍ kīlūl ni̍ŋ wa᷅ŋnda̍ o̍ chi̍e̍ēŋndo̍ chōo̍ ya᷅mɛ̍i̍ mbō tūsi̍ nda̍ nyɛ̄ pālāa̍ 
chōo̍ wo̍, ndu̍ cho̍ ho̍ō ni̍. Mɛ̄lɛ̄ka̍ yɔ̄ŋgu̍ nyɛ̄ wa̍wo̍ŋndo̍ o̍ chi̍e̍ēŋndo̍ chōo̍ ndu̍ 
yɔ̍nūŋ māā nyɛ̄ wa̍wo̍ŋ tōnya̍a̍ a̍ ndu̍ pi̍la̍ o̍kɔ̄ɔ̄ ni̍. Kɛ̍, yɔ̄ŋi̍ nda̍ kāāla̍ nyɛ᷅ wa̍wo̍ŋ 

tōnya̍a̍ ho̍ō yɛ̍, nīīlū mānyūmndo̍ nda̍ kāāla̍ ni̍, kāni̍ fo̍ndōle̍, le̍ sɔ̄ɔ̍ŋ wɔ̍ɔ̍ŋ nda̍ 
tōsā wo̍ŋ. 

20Wāna̍ to̍sā sɔ̍ɔ̍ŋ wɔ̍ɔ̍ŋndo̍ŋ ndo̍, ndu̍ ko̍ tu᷅l nyɛ᷅ wa̍wo̍ŋ tōnya̍a̍ lēyɛ̄ ni̍. Ndu̍yɛ̍, 
ō fu̍lā na̍a̍ nyɛ̄ wa̍wo̍ŋndo̍ chō wa̍ le̍, yɔ̄ŋi̍ yɔ̄ŋ ndɔ̄ wɔ̍ɔ̍ŋndo̍ chɔ̄ɔ̄mu̍ŋ. 

21Kɛ̍, wānā o̍ wāna̍ to̍sā nyɛ᷅ Mɛ̄lɛ̄ka̍ dīmi̍ māā ō chō sa̍kpo̍ le̍ tōsāa̍ wo̍, wānā 
wa̍ā le̍nde̍ fūlāa̍ o̍ fu̍lā o̍ nyɛ̄ wa̍wo̍ŋndo̍ ni̍. O̍ ko̍ŋ, mī nyɛ̄ wa̍wo̍ŋndo̍ ho̍ō tōsa̍ 
mī wāŋnda̍ chē māā ō tōsa̍ nyɛ̄ Mɛ̄lɛ̄ka̍ hɛ̄na̍ŋ ndu̍ mbō tōsa̍ wo̍. 

Nyɛ ̄Chɔŋ᷄ dim̍i ̍a̍ Chii̍s̍ū o̍kɔɔ̄ ̄wo̍ 
22O̍ ko̍ŋ kɔ̍ɔ̍lī, mi̍ Chi̍i̍sū nda̍ bu̍ɛ̍i̍yāā ndūa̍a̍ ā kūā o̍ būŋgɛ̄ī Chūdi̍a̍āve̍ ni᷄ŋ. Mbo̍ 
chūā pālɛ̍i̍ ī ti᷄ŋ lo̍ŋ nda̍ nda̍ā. O̍ ko̍ŋ kɔ̍ɔ̍lī, mi̍ Chi̍i̍sū yi᷅ŋ wāŋnda̍ lo̍ŋ. 

23Chɔ᷄ŋ Wānā Yi̍ŋāa̍ bɛ̍ɛ̍, ndu̍ wa̍ wāŋnda̍ yīŋɔ̄ɔ̍ E̍nɔ̄ŋ, Sa̍līm chi̍e̍e̍ i̍kɛ̍i̍. Kāni̍ 
fo̍ndōle̍, mɛ̄ŋnda̍ŋ mā wa̍ lo̍ŋ ta̍u̍. Wāŋnda̍ wa̍ kɔ̄la̍ŋ nāa̍ Chɔ᷄ŋ chu̍a̍ mbo̍ wā nda̍ 
yīŋɔ̄ɔ̍. 

24Kɛ̍, bōōndi̍i̍ ke̍ŋ nda̍ a̍a̍ do̍u̍ wɔ̍ ndu̍ Chɔ̍ŋ chi̍ɛ̍i̍ ni̍ŋ te̍. 

25O̍ ko̍ŋ kɔ̍ɔ̍lī, mi̍ lāŋu̍nɔ̄ Chu̍ūnɔ̄ pīlɛ̍, nda̍ bu̍ɛ̍i̍yāa̍ Chɔ᷄ŋ nda̍ ā pūm, ā sa̍āŋ 
di̍ōmnda̍ŋ hīŋa᷅ŋndo̍ a̍ mɛ̄ɛ̍ nda̍ yīŋ nda̍ pi̍la̍, le̍ mā wa̍ ā dīāndāā Mɛ̄lɛ̄ka̍ o̍ hɔ̄l lɛ̍. 

26O̍ ko̍ŋ kɔ̍ɔ̍lī, mi̍ bu̍ɛ̍i̍yāa̍ Chɔ᷄ŋ nda̍ ha̍ā, ā kūā ma̍ kɔ̍ di̍mūl Chɔ᷄ŋ āā, “Ti̍chā, ā 
lōōnūŋ pa̍ po̍ pi᷅lɛ̍ mi̍ lā wā Chɔ̍ɔ̍dāŋ le̍e̍lōo̍ nya̍ ndu̍, ma̍ dīmī bɛ̍ɛ̍ a̍ ndu̍ o̍kɔ̄ɔ̄? Po̍ 
ko̍ŋ, ō chō wāŋnda̍ yīŋɔ̄ɔ̍. Ndu̍yɛ̍, wānāā fāŋgā fa̍ŋgā ā chō kɔ̄la̍ŋ nāa̍ ndu̍ chu̍a̍.” 

27Mɛ̄ɛ̍ nda̍ dīmu̍l ndu̍ le̍nde̍, mi̍ Chɔ᷄ŋ di̍mūl nda̍ āā, “Tē ō ve̍ mī Mɛ̄lɛ̄ka̍ ndu̍ chɛ̍l 
te̍, ī wāā le̍nde̍ i̍ yɔ̍nūŋ a̍ wāŋndo̍ le̍.” 

28O̍ ko̍ŋ kɔ̍ɔ̍lī, mbo̍ dīmūl nda̍ āā, “Nya̍ pi̍la̍ lā wa̍ o̍ hɔ̄lndɔ̄ mi̍ di̍mī māā ō cho̍ ya̍ 
le̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ 
le̍. Ya̍ ya̍ Mɛ̄lɛ̄ka̍ vēm ya̍ māvīāmāā wānā ko̍ŋ lāchī.” 

29O̍ ko̍ŋ kɔ̍ɔ̍lī, mi̍ Chɔ᷄ŋ di̍mī o̍ lētāle̍ ni᷄ŋ āā, “Wāna̍ cho̍ la̍nɔ̍ɔ̍ chūa̍a̍ wo̍, ndu̍ nɔ̍ 
la̍nɔ̍ɔ̍ ni̍. Ndi̍a̍a̍mɔ̍ɔ̍ wāna̍ cho̍ la̍nɔ̍ɔ̍ chūa̍a̍ wo̍, ndu̍ ndu̍, sīsi̍la̍ŋ ko̍ni̍ o̍ si᷅m ni̍ mbō 
ya᷄ŋ nīla̍ŋ. Tē ō tūēī wāna̍ cho̍ la̍nɔ̍ɔ̍ chūa̍a̍ wo̍ sūɛ̍i̍ pɛ̍, ō na᷄ŋ kɔ̄l. Mɛ̄ɛ̍ le̍nde̍ ko̍ni̍, 
kɔ̄l kɛ̄ndɛ̄ bɛ̄ndōo̍ chō ya̍ ni᷄ŋ ni̍. 

30Ndu̍ nɔ̍ ni̍ mbō hīōū lāchī a̍ wāa̍ ō bɛ̄ndū mī ya̍ I̍ dɔ̍ɔ̍na̍ŋ.” 

Wāna̍ chɛŋ̍ o̍ fo̍nda᷄ŋ Mɛl̄ɛk̄a̍a̍ wo̍ ndu̍ wānā tii̍n̍dāŋ ni ̍
31Wāna̍ chɛ̍ŋ ɛ̄chɛ̍nɛ̄ wo̍, ndu̍ hi̍o̍ū a̍ wānā o̍ wānā. Wāna̍ chɛ̍ŋ o̍ chi̍e̍ēŋndo̍ ni᷄ŋ 
ndo̍, ndu̍ ndu̍, wānā wa̍ā chi̍e̍ēŋ na̍nu᷄ŋ o̍ cho̍ ni̍. Ndu̍yɛ̍, a̍ sɔ̄ɔ̍ŋ o̍ chi̍e̍ēŋndo̍ ni᷄ŋ 
o̍kɔ̄ɔ̄ o̍ su̍a̍ā ni̍. Wāna̍ chɛ̍ŋ ɛ̄chɛ̍nɛ̄ wo̍, ndu̍ cho̍ wānā o̍ wānā fe̍e̍ bo᷅lle̍ŋ ni̍. 

32Ndu̍yɛ̍, nyɛ̄ o̍ che᷅ o̍ ko̍ŋ kɔ̍ɔ̍lī, mbo̍ tūɛ̄ī yo̍, ndu̍ o̍ di̍mūl wa᷅ŋnda̍ ni̍. Kɛ̍, o̍ ko̍ŋ 
ni̍ŋ kpo̍u̍, wānā bɛ̍ɛ̍ la̍a̍la̍ŋ a̍ nyɛ̄ o̍ di̍mi̍ wo̍ le̍. 

33Wānā o̍ wāna̍ la̍a̍la̍ŋ nyɛ᷅ o̍ di̍mi̍ wo̍ pɛ̍, mɛ̄ɛ̍ wānā ko̍ŋ ndu̍ chɔ̍m ni̍ māā nyɛ̄ 
Mɛ̄lɛ̄ka̍ dīmi̍ wo̍ chō tōnya̍. 

34Wāna̍ Mɛ̄lɛ̄ka̍ vēm ndo̍, ndu̍ di̍mūl wa᷅ŋnda̍ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ ni̍. 
Kāni̍ fo̍ndōle̍, ndu̍ Mɛ̄lɛ̄ka̍ tōsa̍ ni̍ mi̍ Nyi̍na̍ ndɔ̄ɔ̍ wā ndu̍ kɔ̄ɔ̄lī ta̍u̍. 

35Mɛ̄lɛ̄ka̍ Fi̍nyāa̍ ō kāāla̍ Po̍ ndɔ̄ɔ̍. Ndu̍yɛ̍, ō hāndu̍ Po̍ ndɔ̄ɔ̍ le̍ mī nyɛ̄ o̍ nyɛ̄ fe̍e̍ 
wa̍ ndu̍ o̍ bā bɛ̄ŋgu̍. 

36Wānā o̍ wāna̍ dɔ̍ū tīīnda᷄ŋndo̍ o̍ Po̍ Mɛ̄lɛ̄ka̍a̍ ho̍ō ni᷄ŋ pɛ̄, wānā ko̍ŋ ō sɔ̄la̍ yōōmū 
kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. Kɛ̍, wānā o̍ wāna̍ to̍sa̍ nyɛ᷅ o̍ di̍mūl ndu̍ wo̍ le̍ ō 
sɔ̍lā yo̍o̍mū kpe̍e̍kpe̍i̍yo̍ le̍. Ndu̍yɛ̍, o̍ ko̍ŋ kɔ̍ɔ̍lī, mī Mɛ̄lɛ̄ka̍ ō lo̍ wānā ko̍ŋ nyɛ̄ 
pālāa̍ tūsīo̍o̍ chōo̍ ha̍a̍a̍. 

Chɔ᷄ŋ 4 

Chii̍s̍ū so̍ō nāa̍ chūā Sāme̍e̍lit̍īāŋnɔ ̄pīlɛ ̍chūā 
1Mi̍ ku̍ndā Fālīsi̍īya̍ tūɛ̄ī māā Chi̍i̍sū cho̍ bu̍ɛ̍īya̍ sɔ̄lāa̍, ndu̍yɛ̍ mbo̍ wā wāŋnda̍ 
yīŋɔ̄ɔ̍ mbo̍ hīāū Chɔ᷄ŋ Wānā Yi̍ŋāa̍. 

2Kɛ̍ ndu̍yɛ̍, ō ve̍ Chi̍i̍sū pi̍la̍ kpe̍e̍kpe̍i̍ le̍ wa̍ wāŋnda̍ yīŋɔ̄ɔ̍ le̍. Bu̍ɛ̍i̍yāā ndūa̍a̍ nda̍ 
a̍a̍ nɔ̍ wāŋnda̍ yīŋɔ̄ɔ̍ ni̍. 

3O̍ ko̍ŋ kɔ̍ɔ̍lī, mɛ̄ɛ̍ Māsānɔ̄ɔ̍ Chi̍i̍sū tu̍e̍ī nyɛ̄ nda̍ dīmi̍ a̍ ndu̍ o̍kɔ̄ɔ̄ wo̍, mbo̍ fāŋa᷄ŋ 
o̍ lɛ̄ŋndē Chūdi̍a̍āle̍ŋ ni᷄ŋ. Mbo̍ mīīŋgū o̍ lɛ̄ŋndē Kāli̍līle̍ŋ ni᷄ŋ. 

4O̍ kɔ̄lā ndɔ̄la̍ŋ ni᷄ŋ Kāli̍lī, mɛ̄ɛ̍ mī ndu̍ o̍o̍ ke̍e̍ku̍ o̍ lɛ̄ŋndē Sāme̍e̍līāāle̍ŋ ni᷄ŋ. 

5O̍ ko̍ŋ kɔ̍ɔ̍lī, mbo̍ fūūlūū o̍ chi̍e̍e̍ pu̍m o̍ lɛ̄ŋndē Sāme̍e̍līāālē lēŋ ni᷄ŋ, dīōla̍ŋ āā, 
Si̍kāā. Chi̍o̍o̍ ho̍ō yɛ̍ ō ve̍ le̍vi̍l a̍ fo̍ndāŋ Che̍kɔ̍pū ndu̍ o̍o̍ ke̍ sīndɛ̄ Chōo̍sɛ̍ po̍ ndɔ̄ 
wo̍ le̍. 

6Ndu̍yɛ̍, so̍o̍ŋ māmɛ᷄ŋ Che̍kɔ̍pū wo̍ sīndɛ̄, ō wa̍ o̍ fo̍ndāŋ kōŋ. Pāa̍le̍ŋ lē wa̍ ni᷅ŋ o̍ 
bōlle̍ŋ chōo̍. Ndu̍yɛ̍, Chi̍i̍sū wa̍ ni᷅ŋ ō sāŋgāā a̍ kɔ̄la̍ŋ. Fūūlūūwo̍ lo̍ŋ, mbo̍ chāl o̍ 
so̍o̍ŋ māmɛ̄ŋ kōŋ īkɛ̄i̍. 

7O̍ ko̍ŋ, mi̍ chūā Sāme̍e̍līāānɔ̄ pīlɛ̍ hūŋ mɛ̄ŋnda̍ŋ kɔ̄ndɔ̄ɔ̍. Mɛ̄ɛ̍ o̍ hi᷅ŋ, mi̍ Chi̍i̍sū 
di̍mūl ndu̍ āā, “Ke̍ ya̍ mɛ̄ŋnda̍ŋ I̍ ko᷅l.” 

8A̍ bōōndi̍i̍ ke̍ŋ, bu̍ɛ̍i̍yāā ndūa̍a̍ nda̍ a̍a̍ ku̍ɛ̄ chi̍e̍e̍ le̍ nyɛ̄ dīa̍a̍ pīōndɔ̄ɔ̍. 

9Mɛ̄ɛ̍ Chi̍i̍sū pi̍ɛ̍i̍ chūa̍a̍ ho̍ō mɛ̄ŋnda̍ŋ, mi̍ chūa̍a̍ mūlūl ndu̍ āā, “Nūm Chu̍ūnɔ̄ɔ̍ 
mā pi̍ɛ̍i̍ ya̍ Sāme̍e̍līāānɔ̄ɔ̍ mɛ̄ŋnda̍ŋ?” Chu̍ūwa̍ yɛ̄, nda̍ a̍a̍ chɛ᷅l mā ko᷄l a̍ tāāla̍ 
Sāme̍e̍līāāŋnda̍ kōl lo̍ le̍. 

10Mi̍ Chi̍i̍sū lo᷅ o̍ ko̍ŋ mbo̍ dīmūl chūa̍a̍ ho̍ō āā, “A̍ si̍nā ke᷅ Mɛ̄lɛ̄ka̍a̍ le̍. Ndu̍yɛ̍, ya̍ 
cho̍ ho̍ō nu̍m mɛ̄ŋnda̍ŋ pīɛ̄īyo̍ wo̍, a̍ si̍nā ya̍ le̍. Tē nūm o̍o̍ si̍nā ya̍ pɛ̍, nu̍a̍ā nūm 
o̍o̍ nyu̍nā ya̍, mī ya̍ i̍i̍ ke̍ nu̍m mɛ̄ŋma̍ to̍sā mī wānā wa̍ yōōmū kpe̍e̍kpe̍i̍ ya̍ŋ.” 

11Mi̍ chūa̍a̍ lō o̍ ko̍ŋ mbo̍ dīmūl Chi̍i̍sū āā, “Fāllo̍, a̍ so̍o̍ŋ yi̍ŋgi̍lɛ̍i̍yo̍ ho̍ō, nūm yɛ̍ 
a̍ nɔ̍ ba̍a̍wa̍ nānāā māmɛ̄ŋ te̍. Mī kūɛ̍ɛ̍nɛ̍ ŋ̄ fūla̍ yɛ̄ a̍ mɛ̄ŋma̍ to̍sā ma̍ŋ mī wānā 
wa̍ yōōmū kpe̍e̍kpe̍i̍ ya̍ŋ? 

12Fi̍nyā nāā ma̍māa̍ Che̍kɔ̍pū, ndu̍ me̍l na̍a̍ so̍o̍ŋndo̍ ho̍ō ni̍. Ndu̍ ni̍, nda̍ pūa̍a̍ 
ndūa̍a̍, a̍ chɔ̄lūāā ndūa̍a̍, so̍o̍ŋndo̍ ho̍ō nda̍ a̍a̍ ko᷅l ni̍. A̍ hɛ̍na̍ŋ mā di̍mu̍l la̍ māā 
nūm ā hīōū Che̍kɔ̍pū?” 

13O̍ ko̍ŋ kɔ̍ɔ̍lī, mi̍ Chi̍i̍sū mu̍lī āā, “Mɛ̄ŋmā yɔ̄ŋa᷄ŋ ma᷅ŋ ma̍ŋ, wānā ko̍l ma̍ŋ bɛ̍ɛ̍ 
bo̍lōla̍ŋ lā nɔ̄lā mī lā vēsa̍ vɛ̄lɛ̄ nu̍m. 

14Kɛ̍, mɛ̄ŋmā ya̍ ya̍ I̍ ke᷅ wa̍nā wa̍ŋ, tē wāŋndo̍ ko᷄l ma̍ŋ pɛ̍, bo̍lōlā ve̍sā lɛ̍ ndu̍ le̍. 
Kāni̍ fo̍ndōle̍, mɛ̄ŋmā ya̍ ya̍ I̍ ke᷅ wa̍nā wa̍ŋ, sīmnɔ᷄ŋndo̍ ma̍ si̍mnūŋ ndu̍ ni᷄ŋ mɛ̄ɛ̍ 
pēe̍ būūlōo̍ wā nu̍a̍ā yɛ̍ ni̍, mā chu̍ū kɔ̍ɔ̍lī le̍. Mā tōsā mī wānā ko̍ŋ ō wa̍ yōōmū 
kpe̍e̍kpe̍i̍. Ndu̍yɛ̍, yōōmū kōŋ, ō nɔ᷅ la̍mɛ̍ɛ̍lu̍ le̍.” 

15O̍ ko̍ŋ, mi̍ chūā Sāme̍e̍li̍tīāŋnɔ̄ɔ̍ ho̍ō dīmūl Chi̍i̍sū āā, “Fāllo̍, mɛ̄ɛ̍ ke̍ ya̍ mɛ̄ŋmā 
māŋ. Ko̍ŋ to̍sā bo̍lōlā ve̍sā lɛ̍ ya̍ le̍, ndu̍yɛ̍, I̍ hi᷅ŋ lɛ̍ māmɛ̄ŋ kɔ̄ndɔ̄ɔ̄ na̍nu᷄ŋ te̍.” 

16Mi̍ Chi̍i̍sū di̍mūl ndu̍ āā, “Kɔ̍ mā kɔ̍ ve̍e̍lū pɔ̍nɔ̍ nu̍m mī lā hīŋ.” 

17Mi̍ chūa̍a̍ dīmī āā, “I̍ nɔ̍ pɔ̍nɔ̍ le̍.” Mi̍ Chi̍i̍sū di̍mūl ndu̍ āā, “Tē a̍ di̍mi̍ pɛ̍ māā a̍ 
nɔ̍ pɔ̍nɔ̍ le̍, mɛ̄ɛ̍ a̍ di̍mi̍ tōnya̍. 

18Kāni̍ fo̍ndōle̍, pīāāndūāā ŋ̄ kēēku̍ ni᷅ŋ o̍ bā wa̍, ā pɛ̄ ni᷅ŋ ā ŋūɛ̍ɛ̍nu̍. Ndu̍yɛ̍ po̍ nya̍ 
chō su̍ŋ su̍ŋ nya̍ ndu̍ wo̍, ō cho̍ pɔ̍nɔ̍ nu̍m te̍. Le̍la̍ŋ, tōnya̍ ŋ̄ dīmi̍ ni̍.” 

19Mi̍ chūa̍a̍ dīmī āā, “I̍ si̍na̍ ni᷅ŋ wāna̍ ŋ̄ chō wo̍, fāllo̍. Wāna̍ su̍a̍ā le̍ Mɛ̄lɛ̄ka̍ wo̍ ŋ̄ 
chō ni̍. 

20Ya̍ ya̍ fi̍nyāā nīāā ma̍māa̍ o̍ pēmbo᷄ŋ mu᷅ŋ nda̍ a̍a̍ so̍o̍lūū Mɛ̍lɛ̄ka̍ ni̍. Kɛ̍, nya̍ 
Chu̍ūwa̍ lā dīmi̍ māā Chūlu̍sɛ̄lɛ̄m chi̍e̍e̍ na̍a̍ ŋ̄ nɔ̄ ni̍ mī ŋ̄ sōōlu̍u̍ Mɛ̄lɛ̄ka̍.” 

21Mi̍ Chi̍i̍sū lo᷅ o̍ ko̍ŋ mbo̍ dīmūl chūa̍a̍ ho̍ō āā, “Chūa̍a̍, nyɛ̄ ya̍ I̍ cho̍ ho̍ō nu̍m 
dīmūllo̍ wo̍, la̍a̍la̍ŋ a̍ ndu̍. Bōōndi̍i̍ cho̍ fūūlūū ō ve᷅ lɛ̍ ni̍ŋ māā mɛ̄ɛ̍ o̍ pēmbo᷄ŋ 
mu᷅ŋ kɛ̄lɛ̄ŋgāā mɛ̄ɛ̍ Chūlu̍sɛ̄lɛ̄m chi̍e̍e̍, mī wāŋnda̍ sōōlu̍u̍ Mɛ̄lɛ̄ka̍ Fi̍nyāa̍ le̍. A̍ 
bōōndi̍i̍ ke̍ŋ ō ve᷅ lɛ̍ ni̍ŋ fo̍ndāŋ wāŋndo̍ sōōlūū Mɛ̍lɛ̄ka̍ wo̍ le̍ wa᷅ lɛ̍ ni̍ŋ su̍ɛ̍i̍ le̍bo᷅l 
te̍. 

22Nya̍ Sāme̍e̍li̍tīāŋnda̍, Mɛ̄lɛ̄ka̍ nya̍ dīmi̍ māā lā chō ndu̍ sōōlūūwo̍ wo̍, lā si̍nā 
ndu̍ kpe̍e̍kpe̍i̍ le̍. Kɛ̍, na̍a̍ na̍a̍ Chu̍ūwa̍, na̍a̍ ŋ̄ sīnā Mɛ̍lɛ̄ka̍ na̍a̍ ŋ̄ chō sōōlūūwo̍ 
wo̍. Ndu̍yɛ̍, na̍a̍ Chu̍ūwa̍, o̍ sa̍bū nāa̍ ni᷄ŋ Mɛ̄lɛ̄ka̍ chō ŋ̄wāŋndā chīe̍e̍ pi̍ŋī ni̍. 

23Bōōndi̍i̍ cho̍ fūūlūū, ndu̍yɛ̍, ī chīi̍ ni᷅ŋ bɛ̍ɛ̍ fu̍u̍lūū, bōōndi̍i̍ ke̍ŋ wāna̍ so̍o̍lūū ni̍ŋ 
Mɛ̍lɛ̄ka̍ Fi̍nyāa̍ mɛ̄ɛ̍ Nyi̍na̍ Mɛ̄lɛ̄ka̍a̍ ō chɔ̄m ndu̍ yɛ̍ wo̍, ndu̍ so̍o̍lūū ni̍ŋ ndu̍ o̍ nɛ̄ī 
sa̍kpō ni̍. Ndu̍yɛ̍, mbō sōōlu̍u̍ ndu̍ o̍ nɛ̄ī tōnya̍a̍ chōo̍. Wāna̍ so̍o̍lūū Mɛ̍lɛ̄ka̍ 
Fi̍nyāa̍ o̍ nɛ̄ī wa̍ā nu̍a̍ā cho̍o̍ wo̍, ndu̍ Mɛ̄lɛ̄ka̍ yēēmā māā ō sōōlu̍u̍ ndu̍ ni̍. 

24O̍ Īnyi̍nāya̍ Mɛ̄lɛ̄ka̍ chō ni̍. Wāna̍ so̍o̍lūū ndu̍ Mɛ̍lɛ̄ka̍ wo̍, mɛ̄ɛ̍ mbō sōōlu̍u̍ ndu̍ 
mɛ̄ɛ̍ Nyi̍na̍ Mɛ̄lɛ̄ka̍a̍ chɔ̄m ndu̍ yɛ̍, ndu̍yɛ̍, mbō sōōlu̍u̍ ndu̍ o̍ nɛ̄i̍ tōnya̍a̍ chōo̍.” 

25Mi̍ chūa̍a̍ lō o̍ ko̍ŋ mbo̍ dīmī āā, “I̍ si̍nā māā Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, ō chō hūnɔ̄ɔ̄. Tē ō hīŋ pɛ̍, ō chō na̍a̍ 
hūnɔ̄ɔ̄ nyɛ̄ o̍ nyɛ̄ fe̍e̍ chɔ᷅m.” 

26Mi̍ Chi̍i̍sū di̍mūl ndu̍ āā, “Ya̍ cho̍ ho̍ō sūɛ̍i̍ nāa̍ nūm chu̍a̍ wo̍, ya̍ cho̍ wānā ko̍ŋ 
ni̍.” 

27A̍ te̍le̍ŋ ko̍ŋ ki̍nɛ̍i̍, mi̍ bu̍ɛ̍īyāa̍ Chi̍i̍sūa̍a̍ mīīŋgū nāa̍ ndu̍ chu̍a̍. Mi̍ kɔ̄ndɔ̄fi̍llo̍ bīī 
nda̍ ta̍u̍ ta̍u̍ le̍ mɛ̄ɛ̍ nda̍ kōma̍l ndu̍ sūɛ̍i̍ nda̍ wānā la̍nɔ̍ɔ̍ yɛ̍. Kɛ̍, wānā pi᷅lɛ̍ bɛ̍ɛ̍ 
nyu̍na̍ ndu̍ mbō yɔ᷄ŋ, “Ō yɛ̄ɛ̍nɛ̍ ŋ̄ yēēma̍ yɛ̄?” Kɛ̄lɛ̄ŋgāā, “Vɛ᷅ sūɛ̍i̍ nāa̍ chūa̍a̍ ho̍ō 
chūā le̍?” 

28O̍ ko̍ŋ kɔ̍ɔ̍lī, mi̍ chūa̍a̍ mɛ̄ī kpɛ̍ɛ̍nɛ̍i̍ ndūɛ̍i̍ māmɛ̄ŋ nde̍, mbo̍ mīīŋgū chi̍e̍e̍. Mɛ̄ɛ̍ 
o̍ ku̍ɛ̄, mbo̍ kɔ̍ di̍mūl wāŋnda̍ lo̍ŋ āā, 

29“Wāŋnda̍ lā hu᷄ŋ mī lā hu᷄ŋ chɔ᷅ po̍ ya̍ ko̍ma̍l o̍ so̍o̍ŋndo̍ wo̍. Nyɛ̄ o̍ nyɛ̄ fe̍e̍ ya̍ I̍ 
to̍sa̍, mbo̍ chɔ̄m pa̍ku̍. Bāā mbō wa̍ dɔ̍ɔ̍ ndu̍ cho̍ wāna̍ Mɛ̄lɛ̄ka̍ chu̍a̍ būŋgɛ̄i̍ māā 
ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍?” 

30Mɛ̄ɛ̍ chūa̍a̍ ho̍ō dīmi̍ le̍nde̍, mi̍ wāŋnda̍ cha᷄ŋ chi̍e̍e̍ ma̍ kūā nāa̍ Chi̍i̍sū chu̍a̍. 

31A̍ bōōndi̍i̍ ke̍ŋ, Chi̍i̍sū bu̍ɛ̍i̍yāā ndūa̍a̍ ā wa̍ ndu̍ nyɔ̄ɔ̄lōo̍ le̍ mbō dē nyɛ̄ dīa̍a̍. Ma̍ 
dīmūl ndu̍ āā, “Ti̍chɛ̄i̍nɔ̍ nāa̍, yāndi̍i̍ di̍o̍ nyɛ̍ dīāā pɔ̄mbɔ̄.” 

32Kɛ̍, mi̍ Chi̍i̍sū mu̍lūl nda̍ āā, “I̍ de᷅ nyɛ̄ dīa̍a̍ ō nya̍ si̍nā a̍ ndu̍ o̍kɔ̄ɔ̄ le̍ wo̍.” 

33Mɛ̄ɛ̍ o̍ so̍ō le̍nde̍, mi̍ bu̍ɛ̍i̍yāā ndūa̍a̍ ā kāndū nyūūni̍āŋndo̍ āā, “Bāā mbō wa̍ 
wāŋndo̍ chu̍u̍ ndu̍ nyɛ̄ dīa̍a̍ ni̍?” 

34Mi̍ Chi̍i̍sū di̍mūl nda̍ āā, “Nyɛ̄ nī di̍a̍a̍ ndu̍ cho̍ nyɛ̄ wāna̍ ve᷅m ya̍ wo̍ ō hɛ̄na̍ŋ 
ndo̍ tōsāa̍ ni̍, a̍ wa̍li̍ o̍ ve᷅m ya̍ wo̍ sīōūwo̍. 

35Tāle̍ pīlɛ̍ chō mī wāŋnda̍ dīmī ndu̍ āā, ‘Ō lo̍ pāŋgo̍ŋ ŋ̄ hīɔ̍ɔ̍lu̍ mī chīɔ̍ɔ̍ŋ ŋ̄ vēsa̍.’ 
Kɛ̍, ya̍ ya̍ mī di̍mu̍l nya̍ lā chu̍a̍ wɔ̍ hɔ᷅lla̍ mī lā tōfa̍ chīɔ̍ɔ̍ŋ mɛ̄ɛ̍ ŋ̍ cho̍ ŋ̄ vēsɛ̍i̍ le̍ 
kōūwɔ̄ɔ̍ yɛ̍. 

36Ndu̍yɛ̍, wānā o̍ wāna̍ ko̍ū pɛ̍, wānā ko̍ŋ chō pāāwāa̍ sɔ̄lā. Ndu̍yɛ̍, tɔ̄lɔ̄ɔ̄ nda̍ 
chūūŋgīāā ko̍ŋ ndo̍, ndu̍ yɔ̍nūŋ māā ŋ̄wāŋndā chīe̍e̍ ni̍. Ā chō yōōmū kpe̍e̍kpe̍i̍ 
nɔ̍ la̍mɛ̍ɛ̍lu̍ le̍ wo̍ sɔ̄lā. O̍ ko̍ŋ, wāna̍ wa̍a̍ chīɛ̍i̍ yo̍ ni̍, wāna̍ ko̍ū wo̍ ni̍, ā chō kɔ̄l 
nāŋɔ̄ɔ̄ dīōm pīlɛ̍. 

37Dīo̍m di̍mi̍ŋ ho̍ō āā, ‘Tē wāŋndo̍ ō pīlɔ̍ɔ̄ wāa̍ pɛ̍, ho̍ō kōū wo̍,’ tōnya̍a̍ o̍ cho̍ ni̍. 

38I̍ ve᷅m nya̍ māvīāmāā le̍ mī lā kɔ̍ ko̍ū chīɛ̄ī nya̍ tōsa̍ wa̍li̍ le̍ni̍ŋ te̍ ve̍. Wānāā 
chēle̍ŋ a̍ to̍sa̍ wa̍llo̍ o̍ chīɛ̄ī ke̍ŋ ni᷄ŋ ni̍. Kɛ̍, mi̍ nya̍ wā tɔ̄nɔ̄ɔ̍ sɔ̄lāa̍ o̍ lāli̍i̍ ndɛ̄i̍ ni᷄ŋ.” 

39O̍ ko̍ŋ kɔ̍ɔ̍lī, le̍ dīmī chūa̍a̍ kɔ̍ dīmi̍ āā, “Mbo̍ chɔ̄m nyɛ̄ o̍ nyɛ̄ fe̍e̍ ya̍ I̍ to̍sa̍,” wo̍, 
mi̍ wānāā fāŋgā fa̍ŋgā o̍ chi̍e̍e̍ māSāme̍e̍līāā kōŋ ni᷄ŋ a̍ du̍a̍ū tīīnda᷄ŋ ndāa̍ o̍ Chi̍i̍sū 
ni̍ŋ. 

40Le̍ he̍ī, mi̍ wāŋnda̍ ha̍ā hūŋ nāa̍ Chi̍i̍sū chu̍a̍, ma̍ nyɔ̄ɔ̄lū ndu̍ māā Chi̍i̍sū wa̍ 
chi̍e̍e̍ lo̍ŋ nda̍ nda̍ā. O̍ ko̍ŋ kɔ̍ɔ̍lī, mi̍ Chi̍i̍sū chu̍ā pālɛ̍i̍ ī ŋīi̍ŋ lo̍ŋ nda̍ nda̍ā. 

41O̍ ko̍ŋ kɔ̍ɔ̍lī, mɛ̄ɛ̍ nda̍ tūēī nyɛ̄ Chi̍i̍sū so̍ō nāa̍ nda̍ chūā wo̍, mi̍ wānāā ka̍ ka̍ a̍ 
che᷅le̍ŋ ā dūāū tīīnda᷄ŋ ndāa̍ o̍ ndu̍ ni̍ŋ. 

42Ma̍ dīmūl chu̍a̍ ko̍ma̍l ko̍ŋ Chi̍i̍sū o̍ so̍o̍ŋndo̍ wo̍ āā, “Na̍a̍ bɛ̍ɛ̍, ŋ̄ dɔ̄ū ni᷅ŋ tīīnda᷄ŋ 
nāa̍ o̍ ndu̍ ni̍ŋ. Ō cho̍ lɛ̍ ko̍ le̍ dīmī nūm ndo̍ le̍. Kāni̍ fo̍ndōle̍, na̍a̍ pi̍la̍ bɛ̍ɛ̍, ŋ̄ tūēī 
ni᷅ŋ ndu̍ dīōm. Ndu̍yɛ̍, ŋ̄ sīnā māā ndu̍ kpe̍e̍kpe̍i̍ cho̍ wāna̍ cho̍ wāŋndā chīe̍e̍ya̍ 
pi̍ŋī wo̍ ni̍.” 

Chii̍s̍ū siŋ̍gi ̍wānā bɛn̍dū pīlɛ ̍po̍ ndɔɔ̄ ̍
43Mɛ̄ɛ̍ Chi̍i̍sū chu̍a̍ pālɛ̍i̍ ī ŋīi̍ŋ lo̍ŋ, mbo̍ māl mbo̍ kūā o̍ lɛ̄ŋndē Kāli̍līle̍ŋ ni᷄ŋ. 

44Kāni̍ fo̍ndōle̍, Chi̍i̍sū pi̍la̍ mbo̍ dīmī āā, “Wāna̍ su̍a̍ā le̍ Mɛ̄lɛ̄ka̍ wo̍ wāŋnda̍ o̍ 
lɛ̄ŋndē ndɔ̄le̍ŋ ni᷄ŋ ā ke᷅ ndu̍ lēbɛ̄ɛ̄ le̍.” 

45Mɛ̄ɛ̍ o̍ fu̍u̍lu̍u̍ Kāli̍lī, mi̍ wāŋnda̍ lo̍ŋ a̍ cha̍ā ndu̍ bīyɔ̄ɔ̄ ta̍u̍. Kāni̍ fo̍ndōle̍, lɔ̍ɔ̍ 
bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ o̍ bi̍i̍nu᷄ŋ Chūlu̍sɛ̄lɛ̄m ndo̍, wāŋnda̍ ha̍ā ā 
wa̍ lo̍ŋ. Ā wa̍ lo̍ŋ ma̍ chā nyɛ̄ o̍ nyɛ̄ Chi̍i̍sū to̍sa̍ o̍ bɔ̄ŋa᷅ŋ kōŋ. 

46O̍ ko̍ŋ kɔ̍ɔ̍lī, mi̍ Chi̍i̍sū ku̍ā Ke̍nā chi̍e̍e̍ o̍ lɛ̄ŋndē Kāli̍līle̍ŋ ni᷄ŋ nāa̍ o̍ si̍i̍ŋgu̍u̍ 
mɛ̄ŋnda̍ŋ māmūɛ̄ī ya̍. Wānā bɛ̍ndū pīlɛ̍ ō wa̍ Kēpa̍a̍nīɔ̄m chi̍e̍e̍ o̍ lɛ̄ŋndē lēŋ ni᷄ŋ, 
po̍ ndɔ̄ɔ̍ wa̍ a̍ nāa̍ lākālu̍ te̍i̍. 

47Mɛ̄ɛ̍ wānā bɛ̍ndōo̍ ho̍ō tūēī tɔ̍ɔ̍ māā Chi̍i̍sū chɛ̍ŋ o̍ lɛ̄ŋndē Chūdi̍a̍āle̍ŋ ni᷄ŋ mbo̍ 
hūŋ Kāli̍lī, mbo̍ kūā nāa̍ ndu̍ chu̍a̍. Mɛ̄ɛ̍ o̍ ku̍ɛ̄, mbo̍ dīmūl Chi̍i̍sū le̍ mā kūɛ̄ 
Kēpa̍a̍nīɔ̄m le̍ mbō kɔ̍ si̍ŋgūl ndu̍ po̍ ndɔ̄ɔ̍. Po̍ ndɔ̄ ka̍lāa̍ ō wa̍ ni᷅ŋ tēndu̍ pīɔ̍m. 

48Mi̍ Chi̍i̍sū lo᷅ o̍ ko̍ŋ mbo̍ dīmūl wānā bɛ̍ndōo̍ ho̍ō āā, “Nya̍ ki̍nɛ̍i̍ wānā o̍ wānā 
cho̍ mbō dɔ̄ū tīīnda᷄ŋ ndɔ̄ɔ̍ o̍ ya̍ ni̍ŋ te̍, mɛ̄ɛ̍ mbō chē fɛ̍lɛ̍ŋ mī I̍ to̍sa̍ ka̍a̍ma̍āla̍ŋ a̍ 
wa̍lta̍ kɔ̄ndɔ̄fi̍lta̍ŋ.” 

49O̍ ko̍ŋ kɔ̍ɔ̍lī, mi̍ wānā bɛ̍ndōo̍ ho̍ō dīmūl Chi̍i̍sū āā, “Fāllo̍, ŋ̄ kɔ̍ fɔ̍, yɔ̄ŋi̍ po̍ nūu̍ 
ō wu̍.” 

50Mi̍ Chi̍i̍sū di̍mūl ndu̍ āā, “Mi̍i̍ŋgu̍. Po̍ nu̍mndo̍ chō sīōŋgɔ̄ɔ̄.” Dīōmndā Chi̍i̍sū 
di̍mi̍ la̍ŋ nda̍ŋ, mi̍ wānā bɛ̍ndōo̍ ho̍ō lāāla᷄ŋ a̍ la̍ŋ. Mbo̍ cha᷄ŋ mbo̍ mīīŋgū. 

51Mɛ̄ɛ̍ o̍ wa̍ kɔ̄la̍ŋ, ma̍ kēī bɔ̄ŋa᷅ŋ nda̍ bu̍ɛ̍i̍yāā ndūa̍a̍. Ma̍ chūū ndu̍ yōōŋgōo̍ āā, 
“Po̍ nu̍mndo̍ chō sīōŋgɔ̄ɔ̄.” 

52Mbo̍ nyūnā nda̍ le̍ bōōndi̍i̍ o̍ ka̍ndu̍ pɛ̄ŋgīo̍o̍ ve̍. Ma̍ dīmūl ndu̍ āā, “Chi̍ɛ̍i̍ īpāla̍a̍ 
a̍ bōōndi̍i̍ pāa̍le̍ŋ lē fāŋa̍ŋ o̍ bōlle̍ŋ chōo̍ ki̍nɛ̍i̍ ye̍ mi̍ dīāllūŋ tūūwo̍ŋ ŋ̄ pɛ̄ŋgī.” 

53Mi̍ fi̍nyāa̍ pōo̍mbɔ̄ɔ̍ lōōnu᷄ŋ dɔ̍ɔ̍ māā a̍ bōōndi̍i̍ ke̍ŋ ki̍nɛ̍i̍ Chi̍i̍sū di̍mu̍l ndu̍ ni̍ 
āā, “Po̍ nu̍mndo̍ chō sīōŋgɔ̄ɔ̄.” O̍ ko̍ŋ kɔ̍ɔ̍lī, wānā bɛ̍ndōo̍ ho̍ō ni̍ a̍ yu̍ŋgu̍ ndɔ̄ɔ̍ ma̍ 
dūāū tīīnda᷄ŋndo̍ o̍ Chi̍i̍sū ni̍ŋ. 

54Mālɔ̄ɔ̄ Chi̍i̍sū ma̍l lɛ̄ŋndē Chūdi̍a̍āle̍ŋ mbo̍ kūā Kāli̍lī wo̍, wa̍lta̍ kɔ̄ndɔ̄fi̍ltā o̍ to̍sa̍ 
la̍ŋ tīɔ̍ɔ̍ŋ ndɔ̄ɔ̍ wa̍ ho̍ō ni̍. 

Chɔ᷄ŋ 5 

A̍ sīŋgi ̍yɔn̍u̍ŋ o̍ so̍o̍ŋ māmɛŋ̄ndo̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, bɔ̄ŋa᷅ŋ pīɛ̄īyāā Mɛ̄lɛ̄ka̍a̍ ō pūm ō wa̍ Chūlu̍sɛ̄lɛ̄m. Mi̍ Chi̍i̍sū ku̍ā lo̍ŋ 
le̍ bɔ̄ŋa᷅ŋ kōŋ. 

2Mɛ̄ŋmā tīīla̍ŋma̍ pūm mā wa̍ Chūlu̍sɛ̄lɛ̄m lo̍ŋ, mā vēēlū ma̍ŋ o̍ Hi̍būlūi̍ye̍ ni᷄ŋ āā, 
Bɛ̄sa̍tā. Sāāsa̍ wa̍ chi̍o̍o̍ ō bālāā wo̍, o̍ dīō sāāsā ko̍ŋ ō pīlɔ̍ɔ̄ īkɛ̄i̍ lo̍ŋ mɛ̄ŋnda̍ŋ ma᷅ŋ 
mā wa̍ ni̍, mā ve̍e̍lū di̍o̍ kōŋ āā, Dīō Sāa̍ Lūɛ̄ī yo̍. Fo̍ndāŋndā chālāāla̍ŋ lā wa̍ lā 
tōōsīāā o̍ mɛ̄ŋmā māŋ īkɛ̄i̍ sa̍lā ŋūɛ̍ɛ̍nu̍. 

3Wānāā lānāāwa̍ ā wa̍ ā yɛ̄ɛ̄mbāā o̍ fo̍ndāŋndā chālāālā sālā ŋūɛ̍ɛ̍nu̍la̍ la̍ŋ ta̍u̍ 
ta̍u̍. Wānāā sūmɛ̍i̍ya̍ ni̍, a̍ wānāa̍ nɔ̍lā kɔ᷅la̍ŋ lāpi̍ le̍ wa̍, a̍ wānāā bɛ̄vɛ̍i̍ya̍ fa̍ū ā wa̍ 
lo̍ŋ. [Wānāā lānāāwa̍ ha̍ā ā wa̍ chūmndo̍ le̍ bōōndi̍i̍ mɛ̄ŋnda̍ŋ mā hīīlūŋ nde̍. 

4Kāni̍ fo̍ndōle̍, ki̍i̍la̍nɔ̍ Mɛ̄lɛ̄ka̍a̍ ndu̍ o̍o̍ nɔ̍ tōlɔ̄ɔ̍ o̍ mɛ̄ŋnda̍ŋ ma᷅ŋ ni᷄ŋ a̍ bōōndo̍ŋ 
ŋ̄ pūm ni̍, mbō hīīlūū ma̍ŋ. Ndu̍yɛ̍, te̍le̍ŋ o̍ te̍le̍ŋ o̍ hi̍i̍lu̍u̍ ma̍ŋ le̍nde̍ pɛ̍ wāna̍ tāse̍ 
tu̍āl le̍ni̍ŋ ndo̍, nāā o̍ nāa̍ wa̍ ndu̍ sīōŋgɔ̍ɔ̍ ndu̍ o̍o̍ si̍a̍ŋgū ni̍.] 

5Po̍ pi᷅lɛ̍ ō wa̍ o̍ wānāā lānāāwa̍ ha̍ā tɛ̍ɛ̄ŋ, le̍ wɔ̄sīla̍ŋ be̍le̍-ya̍a̍ a̍ lā ŋɔ̄ma̍a̍ ō chō a̍ 
nāa̍. 

6Mi̍ Chi̍i̍sū cha᷅ pōo̍ ho̍ō īhīni̍. Ndu̍yɛ̍, mbo̍ sīnā māā ō vīōū ni᷅ŋ a̍ nāa̍ ho̍ō. Mi̍ 
Chi̍i̍sū nyu̍nā ndu̍ āā vɛ̄ɛ̄, “A̍ hɛ̍na̍ŋ mā sēŋgū?” 

7Mi̍ pōo̍ mūlī āā, “Mī vɛ̄ɛ̍nɛ̍ ya̍ I̍ sēŋgū yɛ̄ kɛ̍i̍, Fāllo̍? I̍ nɔ̍ wa᷅na̍ chu̍a̍ ya̍ mbō tūsi̍ 
ya̍ o̍ mɛ̄ŋnda̍ŋ ni᷄ŋ te̍. Bōōndi̍i̍ mɛ̄ŋnda̍ŋ mā hīīlūŋ nde̍ I̍ wa᷅ ki̍ndīo̍o̍ le̍ tōlɔ̄ɔ̍ lēni᷄ŋ 
mī wānā che᷅le̍ŋ kēlū ya̍ lāchī.” 

8Mi̍ Chi̍i̍sū lo᷅ o̍ ko̍ŋ mbo̍ dīmūl ndu̍ āā, “Chɔ̍ŋ mā chu̍a̍ wāla̍ nu̍mndo̍ mā 
kūɛ̄nu᷄ŋ.” 

9Dīmīo̍o̍ le̍nde̍, mi̍ pōo̍ sīāŋgū o̍ lēpīlɛ̍ ni᷄ŋ kpe̍. Mbo̍ chūā wāla̍ ndɔ̄ɔ̍ mbo̍ kāndū 
kɔ᷄ŋnda̍ŋ Ndu̍yɛ̍, o̍ pāa̍le̍ pɛ̍ŋgīāālē Chu̍ūwa̍ chōo̍ sūɛ̍i̍ he̍ī yɔ̄nu̍ŋ ni̍. 

10Le̍ he̍ī, mi̍ wānāā bɛ̄ndūāā Chu̍ūwa̍ dīmūl po̍ Chi̍i̍sū si̍ŋgi̍ wo̍ āā, “Pāa̍le̍ nāāle̍ 
pɛ̍ŋgīāāle̍ŋ le̍ cho̍ hāū ni̍. Sāwa̍ nāa̍ dīmi̍ māā a̍ nɔ̍ mā kūɛ̄ īnɛ̍ a̍ wāla̍ nu̍mndo̍ o̍ 
pāa̍le̍ŋ nde᷅ŋ chōo̍ le̍.” 

11Mi̍ pōo̍ mūlī āā, “Wāna̍ si̍ŋgi̍ ya̍ wo̍, ndu̍ di̍mu̍l la̍ ni̍ māā ya̍ I̍ chu̍a̍ wa̍la̍ nūu̍ mī 
ku̍ɛ̍nu᷄ŋ.” 

12Ma̍ nyūnā ndu̍ āā, “Ō nɛ̄ɛ̍ di̍mu̍l lɛ̄ nu̍m ko̍ŋ māā nūm chu̍a̍ wa̍la̍ nu̍mndo̍ mā 
kūɛ̄nu᷄ŋ?” 

13Kɛ̍, pōo̍ ndu̍ o̍o̍ si̍nā wa᷅na̍ si̍ŋgi̍ ndu̍ wo̍ le̍, ndu̍yɛ̍, wāŋnda̍ wa̍ fāŋgā ta̍u̍ lo̍ŋ. 
Sīŋgī kōŋ ndu̍, mī Chi̍i̍sū lu̍ɛ̍i̍nu᷄ŋ o̍ fāŋgāa̍ tɛ̄ɛ̄ŋ mbo̍ kūa̍ŋ. 

14Vīōūwɔ̄ɔ̍ kpɛ̍ɛ̍, mi̍ Chi̍i̍sū sa̍a̍lu᷄ŋ po̍ o̍ si̍ŋgi̍ ho̍ō wo̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Mi̍ 
Chi̍i̍sū di̍mūl ndu̍ āā, “Mī di̍mu̍l nu̍m, mɛ̄ɛ̍ ŋ̄ sēŋgū nu̍a̍ā yɛ̍, ma̍l ni̍ko̍ yɔ᷅ŋndā 
nūmnda̍ wɔ̍ɔ̍ŋnda̍ŋ. Tē a̍ me̍l te̍, ā chō nyɛ̄ pālāā chēle̍ŋ sɔ̄lā mbō hīōū bɛ̍ɛ̍ 
le̍nde̍.” 

15Mɛ̄ɛ̍ o̍ si̍na̍ māā Chi̍i̍sū si̍ŋgi̍ ndu̍ ni̍, mbo̍ kūā mbo̍ kɔ̍ di̍mūl wānāā bɛ̄ndūāā 
Chu̍ūwa̍. 

16O̍ ko̍ŋ kɔ̍ɔ̍lī, ma̍ kāndū Chi̍i̍sū nyɛ̄ pālāa̍ tūsīo̍o̍ chōo̍ le̍ sīŋgī o̍ si̍ŋgi̍ pōo̍ ho̍ō o̍ 
pāa̍le̍ ndā le̍ pɛ̍ŋgīāā le̍ŋ chōo̍ wo̍. 

17Mi̍ Chi̍i̍sū mu̍lūl wānāā bɛ̄ndūāā Chu̍ūwa̍ ha̍ā āā, “Le̍ te̍le̍ŋ o̍ te̍le̍ŋ Fi̍nyā nūu̍ 
chō wa̍llo̍. Ya̍ bɛ̍ɛ̍ mɛ̄ɛ̍ mī to̍sa̍ wa̍llo̍.” 

18Le̍ nyɛ̄ Chi̍i̍sū di̍mi̍ ko̍ŋ ndo̍, mi̍ wānāā bɛ̄ndūa̍a̍ chɔ̄ɔ̄lū ni̍ko̍ kɛ̍ɛ̍sīāā le̍ ndu̍ 
dīyɔ̄ɔ̍. Kāni̍ fo̍ndōle̍, māā ō cho̍ lɛ̍ ko̍ le̍ sāwa̍ pāa̍le̍ pɛ̍ŋgīāā lē Chu̍ūwa̍ 
tɛ̄ɛ̄mbūūwo̍ le̍, kɛ̍, māā ō dīmi̍ āā, “Mɛ̄lɛ̄ka̍ cho̍ Fi̍nyā ndɔ̄ ni̍.” Māā tē ō dīmi̍ yɛ̄ 
pɛ̍, māā Mɛ̄lɛ̄ka̍ cho̍ Fi̍nyā nūu̍ ni̍, mɛ̄ɛ̍ dīmīo̍o̍ o̍ di̍mi̍ ko̍ŋ ni̍ māā nda̍ Mɛ̄lɛ̄ka̍ ā 
sīīma᷅ŋ. 

Mɛl̄ɛk̄a̍ ke̍ Po̍ ndɔɔ̄ ̍kpāāyāa̍ 
19O̍ ko̍ŋ, mi̍ Chi̍i̍sū di̍mūl wānāā bɛ̄ndūāā Chu̍ūwa̍ āā, “Mī di̍mu̍l nya̍ tōnya̍a̍ 
wa̍la̍ŋ, Po̍ Mɛ̄lɛ̄ka̍a̍ ō nɔ̍lā mbō to̍sa̍ nyɛ̄ o̍ nyɛ̄ a̍ bā ndɔ̄ le̍. Nyɛ̄ o̍ cha᷅ Fi̍nyā ndɔ̍ o̍ 
tōsāa̍ wo̍, ndu̍ ko̍ni̍ o̍ to̍sā ni̍. Nyɛ̄ Mɛ̄lɛ̄ka̍ Fi̍nyāa̍ ō tōsā wo̍, ndu̍ ko̍ni̍ Po̍ ndɔ̄ɔ̍ 
bɛ̍ɛ̍ ō tōsā ni̍. 

20Kāni̍ fo̍ndōle̍, Mɛ̄lɛ̄ka̍ Fi̍nyāa̍ kāāla̍ Po̍ ndɔ̄ɔ̍, ndu̍yɛ̍, nyɛ̄ o̍ nyɛ̄ ndu̍ Mɛ̍lɛ̄ka̍ ō wa̍ 
tōsāa̍ chɔ̄mndo̍ o̍ chɔ᷅m ndu̍ ni̍. Ndu̍yɛ̍, ō chō ndu̍ sɔ̄ɔ̍ŋ bɛ̍ndūŋ chēle̍ŋ chɔ̄m le̍ 
tōsāa̍ mī ŋ̄ hīōū bɛ̍ɛ̍ i̍ yɔ̍nu̍ŋ he̍ī ye̍. O̍ ko̍ŋ, nya̍ kpo̍u̍ mī kɔ̄ndɔ̄fi̍llo̍ bīī nya̍. 

21Mɛ̄ɛ̍ Mɛ̄lɛ̄ka̍ Fi̍nyāa̍ sōlī wa̍nāā vīlɛ̍i̍ya̍ o̍ pīɔ̍mndo̍ ni᷄ŋ mbō tōsa̍ mā wa̍ yōōmū 
yɛ̍, le̍nde̍ ko̍ni̍ Po̍ ndɔ̄ɔ̍ ō kē wa̍nāā o̍ ye̍e̍mā wa̍ yōōmōo̍ ni̍. 

22Mɛ̄lɛ̄ka̍ Fi̍nyāa̍ ō ki̍lūl wa̍nā o̍ wānā i̍ya᷅ma̍ le̍. Ō ke̍ Po̍ ndɔ̄ɔ̍ kpāāyāa̍ le̍ wāŋnda̍ 
kpo̍u̍ ya᷅mɛ̍i̍ kīlūl lo̍. 

23Ndu̍yɛ̍, Mɛ̄lɛ̄ka̍ Fi̍nyāa̍ ō tōsa̍ he̍ī le̍ mī wāŋnda̍ ā ke̍ Po̍ ndɔ̄ɔ̍ bɛ̄ɛ̄le̍ŋ, mɛ̄ɛ̍ nda̍ 
kē Fi̍nyā ndɔ̍ bɛ̄ɛ̄le̍ŋ yɛ̍. Wānā o̍ wāna̍ ke̍ Po̍ ndɔ̄ɔ̍ bɛ̄ɛ̄le̍ŋ te̍ mɛ̄ɛ̍ Mɛ̄lɛ̄ka̍ o̍ ve᷅m 
ndu̍ wo̍, mɛ̄ɛ̍ ndu̍ wānā ko̍ŋ ō kɛ̄ɛ̍ ko̍ŋ bɛ̍ɛ̄le̍ŋ kīo̍o̍ ni̍. 

24“Mī di̍mu̍l nya̍ tōnya̍a̍ wa̍la̍ŋ, wānā o̍ wāna̍ tu̍e̍ī nyɛ̄ ya̍ I̍ di̍mī wo̍ pɛ̍, ndu̍yɛ̍, 
mbō tōsa̍ ndu̍, o̍ ko̍ŋ kɔ̍ɔ̍lī, mbō dɔ̄ū tīīnda᷄ŋndo̍ o̍ Mɛ̄lɛ̄ka̍ ni᷄ŋ o̍ ve᷅m ya̍ wo̍ pɛ̍, 
mɛ̄ɛ̍ wānā ko̍ŋ ō kāndu̍ ni᷅ŋ bɛ̍ɛ̍ yo̍o̍mū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sɔ̄lāa̍. Mɛ̄ɛ̍ 

wānā ko̍ŋ ā ki̍lūl lɛ̍ ndu̍ īyāma̍ le̍ ndu̍ nyɛ̄ pālāā tūsī chōo̍ le̍. Ō wa̍ māā yɔ̄ŋɔ̄ɔ̄ pɛ̍, 
mɛ̄ɛ̍ wānā ko̍ŋ ō fāŋa̍ŋ o̍ nɛ̄i̍ ku̍ɛ̄ o̍ pīɔ̍mndo̍ ni᷄ŋ ndo̍ chōo̍ mbo̍ kāndū wāa̍ yōōmū 
kpe̍e̍kpe̍i̍. 

25Mī di̍mu̍l nya̍ tōnya̍a̍ wa̍la̍ŋ, bōōndi̍i̍ cho̍ fūūlūū, ndu̍yɛ̍, ī chīi̍ ni᷅ŋ bɛ̍ɛ̍ fu̍u̍lūū, 
tē wānāa̍ cho̍ māā wānāā vīlɛ̍i̍ ya̍ ā tūēī nyɛ̄ Po̍ Mɛ̄lɛ̄ka̍a̍ dīmī wo̍ pɛ̍, ndu̍yɛ̍, mā 
tōsa̍ ndu̍ pɛ̍, wānāā kāŋ ā chō wā yōōmū kpe̍e̍kpe̍i̍. 

26Mɛ̄ɛ̍ Mɛ̄lɛ̄ka̍ Fi̍nyāa̍ chō wāna̍ to̍sā mī wāŋnda̍ ā wa̍ yōōmū kpe̍e̍kpe̍i̍ yɛ̍, le̍nde̍ 
ko̍ni̍ o̍ to̍sā mi̍ Po̍ ndɔ̄ɔ̍ ō wā wāna̍ to̍sā mī wāŋnda̍ wā yōōmū kpe̍e̍kpe̍i̍ yɛ̍ ni̍. 

27Ndu̍yɛ̍, ō ke̍ Po̍ ndɔ̄ɔ̍ kpāāyāa̍ le̍ wāŋnda̍ yāmɛ̍i̍ kīlūl lo̍. Kāni̍ fo̍ndōle̍, ndu̍ Po̍ 
ndɔ̄ɔ̍ ndu̍ cho̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ni̍. 

28Kɔ̄ndɔ̄fi̍li̍ bi̍ī nya̍ le̍ nyɛ̄ ya̍ I̍ cho̍ nya̍ dīmūllo̍ wo̍ le̍. Ndu̍ cho̍ ni̍, māā te̍le̍ŋ cho̍ 
fūūlūū mī wānāā vīlɛ̍i̍ya̍ kpo̍u̍ a̍ tu̍e̍ī dīōm ndɔ̄ɔ̍ 

29o̍ ko̍ŋ, mā fūla̍ o̍ sɛ̄īla̍ŋ ni᷄ŋ. O̍ ko̍ŋ, wānāa̍ to̍sa̍ yɔ̄ŋndā kɛ̄ndɛ̄la̍ŋ nda̍ ā chō fūlā 
mā sɔ̄la̍ yōōmū kpe̍e̍kpe̍i̍yo̍. O̍ ko̍ŋ kɔ̍ɔ̍lī, mī wānāa̍ to̍sa̍ yɔ̄ŋndā wɔ̄ɔ̍ŋnda̍ŋ nda̍ 
mā fūla̍ mā kūɛ̄ o̍ nyɛ̄ nɛ̄īyāa̍ ni᷄ŋ.” 

Wānāa̍ chɔm᷅ wa᷅na̍ Chii̍s̍ū cho̍ wo̍ wa̍ 
30Mi̍ Chi̍i̍sū hi̍a̍ū lāchī a̍ sūɛ̍i̍. Mbo̍ dīmī āā, “I̍ to̍sā nyɛ᷅ o̍ nyɛ̄ o̍ kpāāya̍ ni̍ ya̍ pi̍la̍ 
ni̍ŋ te̍. Mɛ̄ɛ̍ Mɛ̄lɛ̄ka̍ dīmūl la̍ yɛ̍, le̍nde̍ ko̍ni̍ ya̍ I̍ ki̍lūl wa᷅ŋnda̍ yāmɛ̍i̍ ni̍. Le̍la̍ŋ, tē 
I̍ ki̍lu̍l wānā o̍ wānā ya᷅mɛ̍i̍ pɛ̍, yāmɛ̍ī sa̍kpūe̍i̍ i̍ wa᷅ ni̍. Kāni̍ fu̍u̍le̍, I̍ cho̍ ki̍ndī le̍ 
hɛ̄na᷄ŋ ni̍ ya̍ pi̍la̍ to̍sā le̍. Wāna̍ ve᷅m ya̍ wo̍ nyɛ̄ o̍ hɛ̍na̍ŋ ndo̍, ndu̍ ya̍ I̍ to̍sā ni̍. 

31“Tē ndu̍ o̍o̍ wa̍ ya̍ pi̍la̍ ko̍ni̍ pɛ̍ chɔ̍m a̍ ya̍ pi̍la̍ o̍kɔ̄ɔ̄ ni̍, wāŋnda̍ nda̍ a̍a̍ nɔ᷅ di̍ le̍ 
kɛ̄ɛ̄ lāāla᷄ŋndo̍ a̍ nyɛ̄ ya̍ I̍ di̍mi̍ a̍ ya̍ pi̍la̍ o̍kɔ̄ɔ̄ wo̍. 

32Kɛ̍ ndu̍yɛ̍, wānā che᷅le̍ŋ chō o̍ nɔ̍lā mbō chɔ᷄m nyɛ̄ o̍ si̍nā a̍ ya̍ o̍kɔ̄ɔ̄ wo̍. Ndu̍yɛ̍, 
I̍ si̍nā māā tōnya̍a̍ o̍ di̍mī a̍ ya̍ o̍kɔ̄ɔ̄ ni̍. 

33O̍ ko̍ŋ kɔ̍ɔ̍lī, mi̍ nya̍ pi̍la̍ vīām bu̍ɛ̍i̍yāā nyāa̍ nāa̍ Chɔ᷄ŋ chu̍a̍. Ndu̍yɛ̍, mbo̍ sūāā 
tōnya̍a̍ a̍ ya̍ o̍kɔ̄ɔ̄. 

34Kɛ̍ ndu̍yɛ̍, ō cho̍ ma̍chu̍a̍ā māā mɛ̄ɛ̍ mī wāna̍ chi̍e̍e̍ o̍ chɔ̍m īsɔ̄ɔ̍ a̍ ya̍ o̍kɔ̄ɔ̄ le̍. I̍ 
di̍mi̍ mādīmīāā he̍ī a̍ Chɔ᷄ŋ Wānā Yi̍ŋāa̍ o̍kɔ̄ɔ̄ le̍ mī lā pēŋ. 

35Dīōmndā Chɔ᷄ŋ di̍mi̍ la̍ŋ lā chō māchūāā mɛ̄ɛ̍ la̍mbūi̍yo̍ wā nu̍a̍ā sānde̍i̍ mbō 
yɔ̄ŋgū nyɛ᷅ wa̍wo̍ŋndo̍ yɛ̍. Ndu̍yɛ̍, le̍ te̍le̍ŋ ti̍ŋ mi̍ lā sɔ̄lā tɔ̄nɔ̄ɔ̍, ndu̍yɛ̍, mi̍ lā wā a̍ 
kɔ̄l kɛ̄ndɛ̄ a̍ nyɛ̄ wa̍wo̍ŋ ko̍ŋ. 

36Kɛ̍ ndu̍yɛ̍, nyɛ̄ chēle̍ŋ chō o̍ chɔ᷅m i̍sɔ̍ɔ̍ a̍ ya̍ o̍kɔ̄ɔ̄ wo̍. Nyɛ̄ kōŋ ndu̍ chɔ᷅m wa᷅na̍ 
ya̍ I̍ cho̍ wo̍ mbo̍ hīāū bɛ̍ɛ̍ nyɛ᷅ dīōmndā Chɔ᷄ŋ di̍mi̍ a̍ ya̍ o̍kɔ̄ɔ̄ la̍ŋ. Nyɛ̄ kōŋ ndu̍ 
yɔ̍nūŋ māā wa̍lta̍ ya̍ to̍sā la̍ŋ ni̍, wa̍lta̍ Mɛ̄lɛ̄ka̍ Fi̍nyāa̍ ō ke̍ ya̍ le̍ tōsāa̍ la̍ŋ. Wa̍lta̍ 
la̍ŋ la̍ŋ la̍ chɔ᷅m wa᷅na̍ ya̍ I̍ cho̍ wo̍ ni̍. La̍ŋ ko̍ni̍ la̍ chɔ᷅m ni̍ māā ndu̍ Mɛ̍lɛ̄ka̍ Fi̍nyāa̍ 
māā ndu̍ ve᷅m ya̍ ni̍. 

37O̍ ko̍ŋ kɔ̍ɔ̍lī, Mɛ̄lɛ̄ka̍ Fi̍nyāa̍ o̍ ve᷅m ya̍ wo̍, ndu̍ bɛ̍ɛ̍ ō chɔ̄m a̍ ya̍ o̍kɔ̄ɔ̄. Lā tūi̍i̍ yɔ̍ 
bɛ̍ɛ̍ ndu̍ dīōm te̍. Ndu̍yɛ̍, lā chi̍ wɔ̍ bɛ̍ɛ̍ ndu̍ mī lā sīna̍ mɛ̄ɛ̍ o̍ cho̍ yɛ̍ le̍. 

38Yōōŋgu̍ chɛ̍ŋ o̍ ndu̍ lo̍ wo̍, lā cho̍ chɛ̍lɔ̄ɔ̄ mbō cha᷄l nya̍ o̍ lākɔ̄l te̍, kāni̍ fo̍ndōle̍, 
lā lāāla̍ŋ a̍ wāna̍ o̍ ve᷅m ndo̍ le̍. 

39Dīōmnda̍ cho̍ o̍ Yāu̍ Mɛ̄lɛ̄ka̍a̍ ni᷄ŋ nda̍ŋ mī lā pɛ̄ɛ̄ku̍ la̍ŋ, kāni̍ fo̍ndōle̍, lā nɔ̄ 
yīya᷄ŋndo̍ māā, lā nɔ̄lā mī lā sɔ̄la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ o̍ 
dīōmndā lāŋ ni᷄ŋ. O̍ Yāu̍ Mɛ̄lɛ̄ka̍ ko̍ŋ ni᷄ŋ ko̍ni̍ dīōmnda̍ŋ lā chō lā dīmīa̍ŋ a̍ ya̍ 
o̍kɔ̄ɔ̄ ni̍. 

40Kɛ̍ o̍ ko̍ŋ ni̍ŋ kpo̍u̍, lā chɛ᷅l mī lā dɔ̄ū tīīnda᷄ŋ nyāa̍ o̍ ya̍ ni̍ŋ le̍ mī lā sɔ̄la̍ yōōmū 
kpe̍e̍kpe̍i̍yo̍ le̍.” 

41Mi̍ Chi̍i̍sū hi̍a̍ū lāchī a̍ sūɛ̍i̍ āā, “Ō cho̍ ki̍ndī le̍ ya̍ I̍ cho̍ māā wāna̍ chi̍e̍e̍ o̍ sa̍ŋga̍la̍ 
ya̍ le̍. 

42Kɛ̍ ndu̍yɛ̍, I̍ si̍nā wānāā nya̍ chō wa̍. I̍ si̍nā māā lā nɔ̍ ka̍a̍lā o̍ kɔ̄ltā nyāla̍ŋ ni᷄ŋ le̍ 
Mɛ̄lɛ̄ka̍ le̍. 

43Fi̍nyā nūu̍, ndu̍ ve᷅m ya̍ māā hɔ̄ltē ndɔ̄ kpe̍e̍kpe̍i̍ ni̍. Kɛ̍ ndu̍yɛ̍, lā chɛ᷄l mī lā ya᷄ŋ 
ya̍ lānī le̍. Kɛ̍ o̍ ko̍ŋ kɔ̍ɔ̍lī, tē wānā che᷅le̍ŋ ndu̍ hi᷅ŋ a̍ kpāāya̍ ndɔ̍ ndu̍ pi̍la̍a̍ pɛ̍, nu̍a̍ā 
nya̍ yāŋ ndu̍ ndu̍ la̍ni̍. 

44Lā lēndu̍ŋ kɔ̍l māā o̍ cho̍ ho̍ō Mɛ̄lɛ̄ka̍ ndu̍ pīlɛ̍ kpe̍ wo̍ māā ndu̍ sa̍ŋga̍la̍ nya̍ le̍. 
Nya̍ pi̍la̍ sāŋga̍li̍āŋndo̍ vēllāa̍ vēllē, ndu̍ nɛ̍ŋī nya̍ kɔ̄lta̍ŋ ni̍. Le̍la̍ŋ bɛ̍ɛ̍, nya̍ nɔ̍lā 
mī lā lāāla̍ŋ a̍ ya̍ le̍ ni̍. 

45Kɛ̍ o̍ ko̍ŋ ni̍ŋ kpo̍u̍, lā nɔ᷅ o̍ kɔ̄l māā ya̍ le̍ cho̍ lākɔ̄ sūɛ̍i̍ nyā dɔ̍wɔ̄ɔ̄ o̍ Mɛ̄lɛ̄ka̍ 
Fi̍nyāa̍ lāchī le̍. Mūu̍sē ō nya̍ tīīnda̍ŋ le̍ nya̍ mālāa̍ wo̍, ndu̍ kpe̍e̍kpe̍i̍ cho̍ lākɔ̄ 
sūɛ̍i̍ nyɛ̄i̍ dɔ̄wɔ̄ɔ̄ o̍ Mɛ̄lɛ̄ka̍ Fi̍nyāa̍ lāchī ni̍. 

46Tē ndu̍ o̍o̍ wa̍ pɛ̍, mī nya̍ a̍a̍ la̍a̍la̍ŋ a̍ sɔ̄ɔ̍ŋ Mūu̍sē pōōnyīāā wo̍ŋ lēkɛ̍ndɛ̍ī pɛ̍, lā 
wa̍ lāāla᷄ŋ a̍ ya̍, kāni̍ fo̍ndōle̍, a̍ ya̍ o̍kɔ̄ɔ̄ Mūu̍sē po̍o̍nyi̍a̍a̍ dīōmndā lāŋ ni̍. 

47Kɛ̍, lā kɛ̄ɛ̍ wɔ̄ le̍ lāāla᷄ŋndo̍ a̍ nyɛ̄ o̍ po̍o̍nyi̍a̍a̍ wo̍, vɛ̄ɛ̍nɛ̍ nya̍ lōōkū yɛ̍ lāāla᷄ŋ a̍ 
dīōmnda̍ ya̍ di̍mi̍ la̍ŋ?” 

Chɔ᷄ŋ 6 

Chii̍s̍ū ke̍ fāŋgā bɛn̍dōo̍ nyɛ ̄dīa̍a̍ 
(Māa̍ti̍u̍ 14:13-21; Ma̍kī 6:30-44; Lu̍kū 9:10-17) 

1Mɛ̄ɛ̍ te̍le̍ŋ ti̍ŋ hīōū, mi̍ Chi̍i̍sū ta᷅ŋ o̍ Mɛ̄ŋmā Ībūŋga᷄ŋ Kāli̍lī le̍e̍lōo̍. Ā vēēlū vɛ̍lɛ̄ 
mɛ̄ŋmā ībūŋga᷄ŋ ma᷅ŋ āā, mɛ̄ŋmā ībūŋga᷄ŋ Tābi̍līāā. 

2Mɛ̄ɛ̍ o̍ ta̍ŋ kɔ̄ŋgɔ̍ɔ̍ lēe̍lōo̍, mi̍ wāŋnda̍ tūāl ndu̍ kɔ̄ɔ̄lī fāŋgā bɛ̍ndōo̍, kāni̍ fo̍ndōle̍, 
le̍ wa̍lta̍ bɛ̍ndūlā nda̍ chē mbo̍ tōsā la̍ŋ. La̍ŋ la̍ yɔ̍nūŋ māā wānāā lānāā o̍ si̍ŋgi̍ 
wa̍ ni̍. 

3Mi̍ Chi̍i̍sū lo᷅ o̍ ko̍ŋ mbo̍ hēl pēmbēi̍ chōo̍ mbo̍ chāl nda̍ bu̍ɛ̍i̍yāā ndūa̍a̍. 

4Ndu̍yɛ̍, pāa̍le̍ Chu̍ūwa̍ bīī bɔ᷅ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ le̍ŋ lē wa̍ ni᷅ŋ 
kpɛ̍ɛ̍lūŋ. 

5Mɛ̄ɛ̍ Chi̍i̍sū wa̍ mɛ̄ɛ̄ndīa̍ŋndo̍, mbo̍ chā wāŋnda̍ fāŋgā bɛ̍ndōo̍ ā chō hūnɔ̄ɔ̍ nāa̍ 
ndu̍ chu̍a̍. Mbo̍ nyūnā bu̍ɛ̍ī ndɔ̄ɔ̍ ō pīlɔ̍ɔ̄ Fi̍li̍pī āā, “Kūɛ̍ɛ̍nɛ̍ na̍a̍ ŋ̄ sɔ̄lā yɛ̍ nyɛ̄ dīa̍a̍ 
tūu̍le̍ŋ le̍ pīōndɔ̄ɔ̍ mī wāŋnda̍ ha̍ā dē?” 

6Kɛ̍ ndu̍yɛ̍, le̍ Fi̍li̍pī kɔ̄llo̍ tōfāa̍ ni᷄ŋ ko̍ni̍ o̍ nyu̍na̍ ndu̍ nyūnā kōŋ ni̍. Ndu̍ pi̍la̍ ndu̍ 
o̍o̍ si̍nā nyɛ᷅ ndu̍ o̍o̍ nɔ̍ le̍ tōsāa̍ wo̍. 

7Mi̍ Fi̍li̍pī lo᷅ o̍ ko̍ŋ mbo̍ mūlī Chi̍i̍sū dīōm āā, “A̍ fāŋgā ka̍āku̍u̍wo̍ ho̍ō, mɛ̄ɛ̍ ni᷅ŋ 
dɔ̍ɔ̍ mī ŋ̄ pēndū bēe̍dīi̍yo̍ a̍ nyɛ̄ sɔ̄lāa̍ ō bānā ba̍na̍ mālāŋ nda̍ kpo̍u̍ a̍ sɔ̍lā bɛ̍ɛ̍ o̍ 
pɔ᷅m pɔ̍mbɔ̄.” 

8O̍ ko̍ŋ, Chi̍i̍sū bu̍ɛ̍i̍yāā ndūa̍a̍ ō pīlɔ̍ɔ̄ dīōla̍ŋ A̍ndūlū, pɔ̄mbɔ̄ɔ̍ Sa̍i̍mɔ̄ŋ Pītɛ̍, mbo̍ 
dīmī āā, 

9“Pōo̍mbɔ̄ pīlɛ̍ chō na̍nu᷄ŋ ō nɔ̄ bēe̍dīi̍ ŋ̄ba̍a̍līi̍yo̍ kpūŋgba᷄ŋ ŋ̄ ŋūɛ̍ɛ̍nu̍ a̍ sūūwa̍ ā 
ŋīɔ̍ɔ̍ŋ. Kɛ̍, mī yɛ̄ɛ̍nɛ̍ ko̍ŋ yɔ̍ŋ yɛ̄ a̍ fāŋgā ka̍āku̍u̍wo̍ ho̍ō?” 

10Mi̍ Chi̍i̍sū di̍mūl nda̍ āā, “Lā tōsa̍ mī wāŋnda̍ cha᷄l.” Ndu̍yɛ̍, bīl pūīyāa̍ wa̍ o̍ 
fo̍ndāŋ kōŋ ta̍u̍. Mi̍ wāŋnda̍ kpo̍u̍ a̍ cha᷅l. Pūa̍a̍ su̍e̍e̍ nda̍ a̍a̍ wa᷅ wa̍a̍la̍ŋ lā ŋūɛ̍ɛ̍nu̍. 

11Mi̍ Chi̍i̍sū bi̍ī bēe̍dīi̍ kpūŋgba᷄ŋ ŋūɛ̍ɛ̍no̍o̍ ho̍ō mbo̍ me᷅l Mɛ̄lɛ̄ka̍ ba̍li̍ka̍a̍ le̍ ndu̍. 
Mbo̍ pīɔ̄ū wānāa̍ wa̍ īchāli̍ lo̍ŋ nda̍. Sūūwāā ŋīɔ̍ɔ̍ŋnda̍ bɛ̍ɛ̍, le̍nde̍ ko̍ni̍ o̍ to̍sa̍ a̍ 
nda̍ ni̍. Mɛ̄lɛ̄ka̍ ba̍li̍ka̍a̍ mēllo̍, mbo̍ pīɔ̄ū nda̍. Wāŋnda̍ kpo̍u̍ ma̍ dīā ma̍ pūm. 

12Mɛ̄ɛ̍ nda̍ kpo̍u̍ a̍ de᷅ ma̍ pūm, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Lā chɔ̄ɔ̄vi̍a̍a̍ 
o̍ nda̍ dēma̍ wo̍. Ō pɔ̄mbɔ̄ bɛ̍ɛ̍ ō ta̍mbū le̍.” 

13Ma̍ chɔ̄ɔ̄vīāā ō bīŋgī bi̍ŋgi̍ nda̍ dēma̍ ko̍ŋ ndo̍ ma̍ dūāū o̍ kāmbɛ̍i̍la̍ŋ ni᷄ŋ. Bēe̍dīi̍ 
ŋ̄ba̍a̍līi̍ kpūŋgba᷄ŋ ŋūɛ̍ɛ̍nu̍ wāŋnda̍ dē ko̍ŋ ndo̍, mɛ̄ɛ̍ bu̍ɛ̍īya̍ chɔ̄ɔ̄vi̍a̍a̍ ō bīŋgī bi̍ŋgī 
nda̍ dēma̍ wo̍, mbo̍ pīā kāmbɛ̍i̍la̍ŋ tɔ̍ a̍ lā tīɔ̍ɔ̍ŋ. 

14Mɛ̄ɛ̍ wāŋnda̍ chē sūɛ̍i̍ kɔ̄ndɔ̄fi̍li̍i̍ bɛ̄ndūīī Chi̍i̍sū to̍sa̍ ve̍, ma̍ kāndū dīmu̍la᷅ŋndo̍ 
āā, “Lē kɛ̍ndɛ̍ī, wāna̍ su̍a̍ā le̍ Mɛ̄lɛ̄ka̍ wo̍ ō nda̍ dīmi̍ māā ō chō hūnɔ̄ɔ̄ o̍ chi̍e̍ēŋndo̍ 
ni᷄ŋ ndo̍, ndu̍ kpe̍e̍kpe̍i̍ cho̍ ho̍ō ni̍.” 

15O̍ ko̍ŋ kɔ̍ɔ̍lī, mi̍ Chi̍i̍sū du̍a̍ū tāāsi̍ māā wāŋnda̍ cha᷄l le̍ ndu̍ chūa̍a̍ a̍ ka̍ka̍ mā 
sīīŋgu̍u̍ ndu̍ māsā bɛ̍ndōo̍. Sīnāa̍ le̍nde̍, mbo̍ kūānu᷄ŋ vɛ̍lɛ̄ pɔ̍ o̍ pēmbo᷄ŋ tɛ̄ɛ̄ŋ ndu̍ 
pīlɛ̍. 

Chii̍s̍ū ku̍ɛ ̄o̍ mɛŋ̄nda̍ŋ chōo̍ 
(Māa̍ti̍u̍ 14:22-33; Ma̍kī 6:45-52) 

16Mɛ̄ɛ̍ pāa̍le̍ŋ lē de᷄l, mi̍ bu̍ɛ̍i̍yāa̍ Chi̍i̍sūa̍a̍ tūāl o̍ mɛ̄ŋmā ībūŋga᷄ŋ kɔ̄ŋgɔ̍. 

17O̍ ko̍ŋ kɔ̍ɔ̍lī, ma̍ lūɛ̄īnu᷄ŋ o̍ dɛ̄ndɔ̄ɔ̍ ni᷄ŋ ma̍ kāndū mɛ̄ŋmā ībūŋga᷄ŋ tāŋɔ̄ɔ̍ kūmbū 
Kēpa̍a̍nīɔ̄m ndo̍. Mbo̍ lō o̍ ko̍ŋ mi̍ nyūmnda̍ŋ mā tūāl, Chi̍i̍sū mi̍i̍ŋgū nda̍ o̍ ībūŋ 
te̍. 

18A̍ bōōndi̍i̍ ke̍ŋ, hūēīye̍ ī wa̍ hɔ̄ŋndo̍ mi̍ mɛ̄ŋnda̍ŋ mā wā hīīlɔ᷄ŋndo̍ ta̍u̍. 

19Mɛ̄ɛ̍ bu̍ɛ̍īya̍ lo̍ kɔ̄la̍ŋ a̍ mɛ̄ŋnda̍ŋ kɔ̄ndɔ̄ɔ̍, ma̍ kūā la̍nda̍ŋ, le̍ mɛ̍ɛ̍līi̍la̍ ya̍a̍, 
kɛ̄lɛ̄ŋgāā lā hīɔ̍ɔ̍lu̍, ma̍ chā Chi̍i̍sū ō chō hūnɔ̄ɔ̍ o̍ mɛ̄ŋnda̍ŋ chōo̍, o̍ dɛ̄ndɔ̄ɔ̍ īkɛ̄i̍. 
Chɔ̄ɔ̍ ndu̍ hūnɔ̄ɔ̍, mi̍ sīōōŋnde̍ bīī nda̍ ta̍u̍ ta̍u̍. 

20Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, “Lā yɔ᷅ŋ īsīōōŋ te̍, ya̍ ni̍.” 

21O̍ ko̍ŋ, ma̍ dīmūl ndu̍ a̍ kɔ̄l kɛ̄ndɛ̄ māā ō lūɛ̍i̍ o̍ dɛ̄ndɔ̄ɔ̍ ni᷄ŋ. He̍ī yɔ̄nɔ᷄ŋndo̍ dɔ̍ɔ̍, 
mi̍ dɛ̄ndɔ̄ɔ̍ fūūlūū bɛ̍ɛ̍ o̍ kɔ̄ŋgɔ̍ɔ̍ nāa̍ nda̍ a̍a̍ nɔ̍ le̍ tāŋɔ̄ɔ̍ wa̍. 

Wāŋnda̍ fāŋgā bɛn̍dōo̍ ā nūūvia̍̍a̍ Chii̍s̍ū 
22Dīi̍māndɔ̄ɔ̍, wāŋnda̍ fāŋgā bɛ̍ndōo̍ ho̍ō ā wa̍ wɔ̍ o̍ kɔ̄ŋgɔ̍ɔ̍ lēe̍lōo̍. Ndu̍yɛ̍, nda̍ 
a̍a̍ si̍nā māā dɛ̄ndɔ̄ɔ̍ ō pīlɛ̍ ko̍ni̍ o̍ wa̍ lo̍ŋ pa̍a̍le̍ le̍ŋ ni̍. Ndu̍yɛ̍, nda̍ a̍a̍ si̍nā māā 
bōōndi̍i̍ bu̍ɛ̍īya̍ ā lūɛ̄ī ō dɛ̄ndɛ̄ ko̍ŋ ni᷄ŋ ma̍ wā kɔ̄la̍ŋ nde̍, māā Chi̍i̍sū ndu̍ ve̍ nda̍ 
tɛ̄ɛ̄ŋ te̍. 

23Dīi̍māndɔ̄ ko̍ŋ, mi̍ dɛ̄ndɛ̄la̍ che᷅le̍ŋ lā cha᷄ŋ Tābi̍līāā chi̍e̍e̍, mi̍ lā hūŋ o̍ fo̍ndāŋ 
Māsānɔ̄ɔ̍ Chi̍i̍sū me̍l Mɛ̄lɛ̄ka̍ ba̍li̍ka̍a̍ le̍ bēe̍dīi̍yo̍, mbo̍ kē wāŋnda̍ ma̍ dīā wo̍. 

24Mɛ̄ɛ̍ fāŋgāa̍ sāālu̍ŋ māā Chi̍i̍sū ni̍, a̍ bu̍ɛ̍i̍yāā ndūa̍a̍ māā ā cho̍ lo̍ŋ te̍, ma̍ lūɛ̄ī o̍ 
dɛ̄ndɛ̄la̍ la̍ŋ ni᷄ŋ. Ma̍ kūā Kēpa̍a̍nīɔ̄m chi̍e̍e̍ Chi̍i̍sū nūūvīa̍a̍. 

Bēe̍dīi ̍to̍sā mī wāŋnda̍ ā wa̍ yo̍o̍mū kpe̍e̍kpe̍i ̍yo̍ 
25Mɛ̄ɛ̍ fāŋgāa̍ sāālu̍ŋ Chi̍i̍sū o̍ mɛ̄ŋmā ībūŋga᷄ŋ lēe̍lōo̍ pīlɔ̍ɔ̄, ma̍ nyūnā ndu̍ āā, 
“Lɔ̍ɔ̍ kūɛ̍ɛ̍nɛ̍ ŋ̄ hīŋ yɛ̄ na̍nu᷄ŋ, Ti̍chā?” 

26Mi̍ Chi̍i̍sū mu̍lūl nda̍ āā, “Mī di̍mu̍l nya̍ tōnya̍a̍ wa̍la̍ŋ, le̍ mɛ̄ɛ̍ ya̍ I̍ ke̍ nya̍ nyɛ̄ 
dīa̍a̍ mi̍ lā dīā mɛ̄ɛ̍ nya̍ hɛ̄na̍ŋ yɛ̍, le̍la̍ŋ nya̍ chō ya̍ nūūvīa̍a̍ ni̍. Ō cho̍ ma̍chu̍a̍ā 
māā wa̍lta̍ kɔ̄ndɔ̄fi̍lta̍ ya̍ I̍ to̍sa̍ la̍ŋ māā la̍ŋ te̍ nya̍ sīna̍ pɛ̄ŋgu̍ le̍. 

27Lā fa̍fālā le̍ nyɛ̄ dīa̍a̍ o̍ nɔ̍lā mbō tāmbu̍ wo̍ le̍. Lā fāfa̍la̍ le̍ nyɛ̄ dīa̍a̍ o̍ te̍mbū le̍ 
wo̍. Ko̍ŋ cho̍ ni̍, nyɛ̄ dīa̍a̍ o̍ to̍sā mī wāŋnda̍ sɔ̄la̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ 
wo̍. Ndu̍ yɔ̍nūŋ māā nyɛ̄ dīāā wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ō kē nya̍ 
wo̍ ni̍. Kāni̍, ndu̍ Mɛ̄lɛ̄ka̍ Fi̍nyāa̍ ō hāndu̍ tāāmāsi̍ ndɔ̄ɔ̍ chōo̍ ni̍ le̍ chɔ̄mndo̍ māā 
ō hīni̍ kɔ̄l a̍ ndu̍.” 

28O̍ ko̍ŋ, mi̍ wāŋnda̍ ha̍ā nyūnā Chi̍i̍sū āā, “Mɛ̄ɛ̍ yɛ̄ɛ̍nɛ̍ na̍a̍ ŋ̄ tōsa̍ yɛ̍ mbō wa̍ 
wa̍lta̍ Mɛ̄lɛ̄ka̍la̍ŋ?” 

29Mi̍ Chi̍i̍sū di̍mūl nda̍ āā, “Wa̍li̍ Mɛ̄lɛ̄ka̍ hɛ̄na̍ŋ nya̍ mī lā tōsa̍ wo̍, ndu̍ cho̍ ni̍, lā 
dɔ̄u̍ tīīndāŋ nyāa̍ o̍ wāna̍ o̍ ve᷅m ndo̍ ni᷄ŋ.” 

30O̍ ko̍ŋ kɔ̍ɔ̍lī, ma̍ dīmūl ndu̍ āā, “To̍sa̍ wɔ̍ su̍ɛ̍i̍ kɔ̄ndɔ̄fi̍li̍ na̍a̍ ŋ̄ chā, o̍ ko̍ŋ kɔ̍ɔ̍lī, 
mī ŋ̄ dɔ̄ū tīīnda᷄ŋndo̍ o̍ nūm ni̍ŋ nde̍. To̍sa̍ wɔ̍ mī ŋ̄ chē. 

31Bōōndi̍i̍ fi̍nyāā nāā ma̍māa̍ ā wa̍ o̍ po̍llo̍ ni᷄ŋ nde̍, ma̍nɛ̄i̍yo̍ nda̍ a̍a̍ di̍ā ni̍. Ī chō 
ī dīmīa̍ŋ o̍ Yāu̍ Mɛ̄lɛ̄ka̍a̍ ni᷄ŋ le̍nde̍ āā, ‘Mbo̍ kē nda̍ bēe̍dīi̍yo̍ chɔ̄nɔ᷄ŋndo̍ ɛ̄chɛ̍nɛ̄ 
le̍ mā dē.’ ” 

32Mi̍ Chi̍i̍sū lo᷅ o̍ ko̍ŋ mbo̍ dīmūl nda̍ āā, “Mī di̍mu̍l nya̍ tōnya̍a̍ wa̍la̍ŋ, ō ve̍ Mūu̍sē 
le̍ yɔ̍ŋgu̍ nya̍ bēe̍dīi̍ chɛ̍ŋ o̍ fo̍nda᷄ŋ Mɛ̄lɛ̄ka̍a̍ wo̍ le̍. Fi̍nyā nūu̍, ndu̍ ke᷅ nya̍ bēe̍dīi̍ 
kpe̍e̍kpe̍i̍ cha᷅ŋ ɛ̄chɛ̍nɛ̄ mbo̍ tūāl lo̍ ni̍. 

33Kāni̍, bēe̍dīi̍ Mɛ̄lɛ̄ka̍ yɔ̄ŋgu̍ wo̍, ndu̍ cho̍ wāna̍ chɛ̍ŋ ɛ̄chɛ̍nɛ̄ mbo̍ tūāl lo̍ ni̍. 
Ndu̍yɛ̍, wānā ko̍ŋ, ndu̍ yɔ̍ŋgū ŋ̍wa᷅ŋndā chīe̍e̍ yo̍o̍mū kpe̍e̍kpe̍i̍yo̍ ni̍.” 

34Ma̍ dīmūl Chi̍i̍sū āā, “Mɛ̄ɛ̍ wa̍ na̍a̍ bēe̍dīi̍yo̍ ho̍ō kīo̍o̍ lɔ̍ɔ̍ lɔ̍ɔ̍ wa᷅, Fāllo̍.” 

35Mi̍ Chi̍i̍sū di̍mūl nda̍ āā, “Ya̍ cho̍ bēe̍dīi̍ to̍sā mī wāŋnda̍ ā wa̍ yōōmū 
kpe̍e̍kpe̍i̍yo̍ ni̍. Wāna̍ to᷅l la̍ kɔ̄ɔ̄lī pɛ̍, yīmā nɛ̍ī lɛ̍ ndu̍ le̍. Ndu̍yɛ̍, wāna̍ dɔ̍ū tīīnda᷄ŋ 
ndɔ̄ɔ̍ o̍ ya̍ ni̍ŋ pɛ̍, bo̍lōlā ve̍sā lɛ̍ ndu̍ le̍. 

36Kɛ̍, mi̍ I̍ di̍mūl nya̍ māā lā chē ya̍, kɛ̍ ndu̍yɛ̍, lā do̍ū ti̍i̍nda᷄ŋ nyāa̍ o̍ ya̍ ni̍ŋ te̍. 

37Ndu̍yɛ̍, wānāā Fi̍nyā nūu̍ ō chu̍a̍ chɔ̍ mbo̍ kē ya̍ wa̍, nda̍ kpo̍u̍ ā chō ya̍ tōlɔ̄ɔ̄ 
kɔ̄ɔ̄lī. Ndu̍yɛ̍, wānā o̍ wāna̍ hi᷅ŋ nāa̍ ya̍ chu̍a̍ pɛ̍, I̍ tu̍ū ndu̍ le̍. 

38Kāni̍ fo̍ndōle̍, Mɛ̄lɛ̄ka̍ o̍ ve᷅m ya̍ wo̍, le̍ nyɛ̄ o̍ hɛ̍na̍ŋ ndo̍ tōsāa̍ ya̍ I̍ chɛ̍ŋ ɛ̄chɛ̍nɛ̄ 
mi̍ hu᷅ŋ ni̍. I̍ hi̍ŋ le̍ hɛ̄na᷄ŋ ni̍ ya̍ pi̍la̍ to̍sā le̍. 

39Mɛ̄lɛ̄ka̍ o̍ ve᷅m ya̍ wo̍, nyɛ̄ o̍ hɛ̍na̍ŋ mī I̍ to̍sa̍ wo̍, ndu̍ cho̍ ho̍ō ni̍ māā wānāā o̍ 
ke̍ ya̍ wa̍ ki̍nɛ̍i̍ ō pīlɛ̍ bɛ̍ɛ̍ ō la̍a̍sīa̍ŋ te̍. Ndu̍yɛ̍ o̍ ko̍ŋ kɔ̍ɔ̍lī, māā nda̍ kpo̍u̍ mī I̍ hu̍ŋ 
mi̍ŋgī nda̍ yōōmū o̍ pāa̍le̍ mɛ̍ɛ̍lāāle̍ŋ chōo̍. 

40Kāni̍, nyɛ̄ ndu̍ Fi̍nyā nūu̍ hɛ̄na̍ŋ ndo̍, ndu̍ cho̍ ni̍ māā wānāa̍ tu̍āl Po̍ Mɛ̄lɛ̄ka̍a̍ 
kɔ̄ɔ̄lī wa̍, ndu̍yɛ̍, mā dɔ̄ū tīīnda᷄ŋndo̍ o̍ ndu̍ ni̍ŋ nda̍, māā ā nɔ̄ mā sɔ̄la̍ yōōmū 
kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. Ndu̍yɛ̍ o̍ ko̍ŋ kɔ̍ɔ̍lī, I̍ cho̍ wānāā kāŋ mīŋgī yōōmū 
o̍ pāa̍le̍ mɛ̍ɛ̍lāā le̍ŋ chōo̍.” 

41O̍ ko̍ŋ kɔ̍ɔ̍lī, mi̍ Chu̍ūwa̍ kāndū ŋɔ̄ɔ̄chīa̍ŋnda̍ŋ a̍ Chi̍i̍sū, kāni̍ fo̍ndōle̍, māā ō 
dīmi̍ māā ndu̍ cho̍ bēe̍dīi̍yo̍ chɛ̍ŋ ɛ̄chɛ̍nɛ̄ mbo̍ tūāl lo̍ ni̍. 

42Ma̍ hīāū lāchī a̍ ŋɔ̄ɔ̄chīa̍ŋnda̍ŋ āā, “Chi̍i̍sū cho̍ ho̍ō ni̍, Chōo̍sɛ̍ po̍ ndɔ̄ɔ̍. Fi̍nyā 
ndɔ̄ ni̍, kāla̍ ndɔ̄ ni̍, ŋ̄ sīnā nda̍. Kɛ̍, vɛ᷅ ni᷅ŋ mbo̍ dīmī māā ɛ̄chɛ̍nɛ̄ o̍ chɛ̍ŋ ni̍ mbo̍ 
tūāl?” 

43Mi̍ Chi̍i̍sū mu̍lī nda̍ dīōm, mbo̍ dīmī āā, “Lā pɛ̄ŋgi̍ ŋɔ̍ɔ̍chīa̍ŋnda̍ŋ nya̍ pi̍la̍ tɛ̄ɛ̄ŋ. 

44Wānā o̍ wānā nɔ̍lā mbō tōl la̍ kɔ̄ɔ̄lī le̍, mɛ̄ɛ̍ mī Mɛ̄lɛ̄ka̍ Fi̍nyāa̍ tōsa̍ a̍ sa̍bū mālāŋ 
o̍ tu̍āl la̍ kɔ̄ɔ̄lī. O̍ ko̍ŋ, I̍ nɔ̍lā mī mi̍ŋgi̍ ndu̍ yōōmū o̍ pāa̍le̍ mɛ̍ɛ̍lāāle̍ŋ chōo̍.” 

45Mi̍ Chi̍i̍sū hi̍a̍ū lāchī a̍ sūɛ̍i̍ nāa̍ nda̍ chūā āā, “Ī chō ī pōōnyīāā o̍ yāu̍ wānāa̍ su̍a̍ā 
le̍ Mɛ̄lɛ̄ka̍ wa̍ ō pīlɛ̍ ni᷄ŋ āā, ‘Mɛ̄lɛ̄ka̍ chō wāŋnda̍ kpo̍u̍ pɛ̍ɛ̍kū.’ Wānā o̍ wāna̍ ya̍ŋ 
Mɛ̄lɛ̄ka̍ Fi̍nyāa̍ lānī, ndu̍yɛ̍ o̍ ko̍ŋ kɔ̍ɔ̍lī, mbō sɔ̄la̍ pɛ̄ɛ̄kōo̍ ndu̍ o̍ bā bɛ̄ŋgu̍ pɛ̍, tōlɔ̄ɔ̍ 
wānā ko̍ŋ ō tūāl lā kɔ̄ɔ̄lī ni̍. 

46Kɛ̍ ndu̍yɛ̍, ke̍ŋ chɔ᷅m ma̍chɔ̍māā māā wāŋndo̍ ō pīlɛ̍ bɛ̍ɛ̍ ō chē ni᷅ŋ Mɛ̄lɛ̄ka̍ 
Fi̍nyāa̍ lē pīlɛ̍ le̍, mɛ̄ɛ̍ wāna̍ chɛ̍ŋ ɛ̄chɛ̍nɛ̄ wo̍. Ndu̍ ko̍ni̍ che᷅ wɔ̄ Mɛ̄lɛ̄ka̍ Fi̍nyāa̍ ni̍. 

47Mī di̍mu̍l nya̍ tōnya̍a̍ wa̍la̍ŋ, wāna̍ du̍a̍ū ti̍i̍nda᷄ŋ ndɔ̄ɔ̍ o̍ ya̍ ni̍ŋ ndo̍, ō sɔ̄la̍ ni᷅ŋ 
bɛ̍ɛ̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. 

48Ya̍ cho̍ bēe̍dīi̍ to̍sā mī wāŋnda̍ ā wa̍ yo̍o̍mū kpe̍e̍kpe̍i̍yo̍ ni̍. 

49Mi̍ fi̍nyāā nyāa̍ dīā ma̍nɛ̄i̍yo̍ o̍ po̍llo̍ ni᷄ŋ. Kɛ̍ ndu̍yɛ̍, o̍ ko̍ŋ ni̍ŋ fa̍ū, ma̍ wū. 

50Kɛ̍, bēe̍dīi̍ chɛ̍ŋ ɛ̄chɛ̍nɛ̄ wo̍ ndu̍ ndu̍ wānā o̍ wāna̍ de᷅ ndu̍ pɛ̍, ō vi᷅ le̍. 

51Ya̍ cho̍ bēe̍dīi̍ ke᷅ wa᷅ŋnda̍ yōōmū kpe̍e̍kpe̍i̍yo̍ o̍ chɛ̍ŋ ɛ̄chɛ̍nɛ̄ mbo̍ tūāl lo̍ ni̍. 
Wānā o̍ wāna̍ de᷅ bēe̍dīi̍yo̍ ho̍ō pɛ̍, wānā ko̍ŋ chō wā yōōmū le̍ fɛ̍ɛ̍ŋ a̍ fɛ̍ɛ̍ŋ. Bēe̍dīi̍ 
ya̍ I̍ ke᷅ ko̍ŋ wa᷅ŋnda̍ wo̍, ndu̍ cho̍ dīāllūŋ nu᷄ŋ ni̍. Mu̍ŋ ya̍ I̍ yɔ̍ŋgu̍ le̍ mī wāŋndā 
chīe̍e̍ya̍ ā sɔ̄la̍ yōōmū kpe̍e̍kpe̍i̍yo̍ ni̍.” 

52O̍ ko̍ŋ kɔ̍ɔ̍lī, mi̍ Chu̍ūwa̍ ā tūūlū kɔ̄l a̍ Chi̍i̍sū. Ma̍ kāndū dīōmnda̍ŋ hīŋa᷅ŋndo̍ 
nda̍ pi̍la̍ tɛ̄ɛ̄ŋ mā dīmī āā, “Mī vɛ̄ɛ̍nɛ̍ po̍o̍ ho̍ō ō lōōku̍ yɛ̄ na̍a̍ dīāllūŋ ndɔ̄ɔ̍ŋ kē mī 
ŋ̄ dē mu̍ŋ?” 

53Mi̍ Chi̍i̍sū di̍mūl nda̍ āā, “Mī di̍mu̍l nya̍ tōnya̍a̍ wa̍la̍ŋ, tē lā di̍ di̍a̍llūŋ wāna̍ nda̍ 
vēēlū āā Po̍ Wānā Pɔ̍nɔ̍ɔ̍ wo̍ŋ, ndu̍yɛ̍, mī lā ko᷄l kōo̍ma̍ ndūa̍ŋ te̍, lā ve᷅ yo̍o̍mū 
kpe̍e̍kpe̍i̍ le̍. 

54Ndu̍yɛ̍, wāna̍ di̍ā dīāllūŋ nu᷄ŋ, ndu̍yɛ̍, mbō ko᷄l kōo̍ma̍ nīa̍ŋ ndo̍, ō sɔ̄la̍ ni᷅ŋ bɛ̍ɛ̍ 
yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. O̍ ko̍ŋ kɔ̍ɔ̍lī, I̍ cho̍ wānā ko̍ŋ mīŋgī yōōmū 
o̍ pāa̍le̍ mɛ̍ɛ̍lāāle̍ŋ chōo̍. 

55Dīāllūŋ nu᷄ŋ mu̍ŋ cho̍ nyɛ̄ dīāā kpe̍e̍kpe̍i̍yo̍ ni̍. Ndu̍yɛ̍, kōo̍ma̍ nīa̍ŋ ma̍ŋ ma̍ cho̍ 
nyɛ̄ kōlāā kpe̍e̍kpe̍i̍yo̍ ni̍. 

56Wāna̍ di̍ā dīāllūŋ nu᷄ŋ, ndu̍yɛ̍, mbō ko᷄l kōo̍ma̍ nīa̍ŋ ndo̍, wānā ko̍ŋ mɛ̄ɛ̍ ō chō 
o̍ dīōm pīlɛ̍ ni᷄ŋ a̍ ya̍, ndu̍yɛ̍, mi̍ ya̍ I̍ wa᷅ o̍ dīōm pīlɛ̍ ni᷄ŋ a̍ ndu̍. 

57Mɛ̄lɛ̄ka̍ Fi̍nyāa̍ o̍ to̍sā mī wāŋnda̍ ā wa̍ yōōmū wo̍, ndu̍ ve᷅m ya̍ ni̍. Ndu̍yɛ̍, ō 
tōsa̍ mi̍ I̍ wa᷅ yōōmū. Le̍nde̍ ko̍ni̍, wānā o̍ wāna̍ de᷅ dīāllūŋ nu᷄ŋ pɛ̍, I̍ to̍sa̍ wānā 
ko̍ŋ ō wa̍ yōōmū. 

58Le̍la̍ŋ, bēe̍dīi̍ chɛ̍ŋ o̍ fo̍nda᷄ŋ Mɛ̄lɛ̄ka̍a̍ wo̍, ndu̍ cho̍ ho̍ō ni̍. Ndu̍ cho̍ māā bēe̍dīi̍ 
fi̍nyāā nyāā ma̍māa̍ ā dē wo̍ le̍. Bēe̍dīi̍ nda̍ dē ko̍ŋ ndo̍, ndu̍ to̍sa̍ mā wa̍ yōōmū 
le̍ fɛ̍ɛ̍ŋ a̍ fɛ̍ɛ̍ŋ te̍. Kɛ̍, bēe̍dīi̍ chɛ̍ŋ o̍ fo̍nda᷄ŋ Mɛ̄lɛ̄ka̍a̍ wo̍, ndu̍ ndu̍ wānā de᷅ ndu̍ pɛ̍, 
a̍ wa̍ yōōmū le̍ fɛ̍ɛ̍ŋ a̍ fɛ̍ɛ̍ŋ.” 

59Bōōndi̍i̍ Chi̍i̍sū wa̍ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ Kēpa̍a̍nīɔ̄m chi̍e̍e̍ ve̍, o̍ 
ko̍ŋ o̍ di̍mi̍ dīōmnda̍ŋ nda᷅ŋ ni̍. 

Dīōmnda̍ ke᷅ wa̍nā yo̍o̍mū kpe̍e̍kpe̍iy̍o̍ la̍ŋ 

60Mi̍ bu̍ɛ̍i̍yāa̍ Chi̍i̍sūa̍a̍ ā ka̍ ka̍, a̍ tu̍ɛ̍ī nyɛ̄ Chi̍i̍sū di̍mi̍ wo̍. O̍ ko̍ŋ, ma̍ dīmī āā, 
“Pɛ̄ɛ̄kū o̍ pɛ̍ɛ̍ku̍ ho̍ō wo̍, ō kēndū bɔ̄ɔ̍. Ō nɛ̄ɛ̍nɛ̍ nɔ̍lā yɛ̍ mbō chɛ̄la᷅ŋ a̍ ndu̍ a̍ pɛ̄ɛ̄kū 
ndɔ̄ɔ̍ ho̍ō?” 

61Wānā o̍ wānā bɛ̍ɛ̍ o̍ di̍mu̍l Chi̍i̍sū a̍ nyɛ̄ bu̍ɛ̍īya̍ ā dīmi̍ wo̍ o̍kɔ̄ɔ̄ le̍. Kɛ̍ ndu̍yɛ̍, 
mbo̍ sīnā māā ŋɔ̄ɔ̄chīa̍ŋnda̍ŋ nda̍ wa̍ a̍ nyɛ̄ o̍ di̍mi̍ wo̍ o̍kɔ̄ɔ̄ ni̍. Mi̍ Chi̍i̍sū nyu̍nā 
nda̍ āā, “Bāā mī dīōmndā ya̍ I̍ di̍mi̍ la᷅ŋ nda̍ŋ lā tɛ̄ɛ̄mbu̍u̍ nya̍ lākɔ᷄l? 

62Tē ō wa̍ yɛ̄ mī lā chē wāna̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ mbō mīīŋgu̍ nāa̍ 
o̍ chɛ̍ŋ nda̍?” 

63Mi̍ Chi̍i̍sū di̍mī āā, “Nyi̍na̍ Mɛ̄lɛ̄ka̍a̍, ndu̍ ke᷅ wa̍nā yo̍o̍mū kpe̍e̍kpe̍i̍yo̍ ni̍. Wāna̍ 
chi̍e̍e̍ nɔ̍lā mbō sɔ̄la̍ yōōmōo̍ ho̍ō o̍ kpāāya̍ ndɔ̍ ndu̍ pi̍la̍ ni̍ŋ te̍. Dīōmnda̍ ya̍ I̍ so̍ō 
la᷅ŋ nāa̍ nya̍ chūā la̍ŋ, la̍ŋ la̍ to̍sā ni̍ mī Nyi̍na̍ Mɛ̄lɛ̄ka̍a̍ ō tōl nya̍ kɔ̄ɔ̄lī. Ndu̍yɛ̍, la̍ŋ 
la̍ to̍sā ni̍ mī lā sɔ̄la̍ yōōmū kpe̍e̍kpe̍i̍yo̍. 

64Kɛ̍ ndu̍yɛ̍, nya̍ pūm nda̍ lā dōu̍ ti̍i̍nda᷄ŋ o̍ ya̍ ni̍ŋ te̍.” Chɔ̍ŋ o̍ kāndɔ᷄ŋndo̍ di̍ Chi̍i̍sū 
ndu̍ o̍o̍ si̍nā wa̍nāa̍ nda̍ a̍a̍ dɔ̍ū tīīnda᷄ŋndo̍ o̍ ndu̍ ni̍ŋ nda̍. Ndu̍yɛ̍, ndu̍ o̍o̍ si̍nā 
wa᷅na̍ wa̍ ndu̍ hūnɔ̄ɔ̄ pīsī wo̍. 

65Mi̍ Chi̍i̍sū di̍mī vɛ̄lɛ̄ āā, “Le̍ sa̍bōo̍ ho̍ō ya̍ I̍ di̍mu̍l nya̍ ni̍ māā wānā o̍ wānā nɔ̍lā 
mbō tōl la̍ kɔ̄ɔ̄lī le̍ mɛ̄ɛ̍ mī Mɛ̄lɛ̄ka̍ Fi̍nyāa̍ tōsa̍ a̍ sa̍bū mālāŋ o̍ tu̍āl la̍ kɔ̄ɔ̄lī.” 

66Chɔ̍ŋ a̍ bōōndi̍i̍ ke̍ŋ, mi̍ wānāa̍ wa̍ ndu̍ kɔ̄ɔ̄lī wa̍ cha̍po̍ ma̍ māl ndu̍. Ā ve̍ lɛ̍ ndu̍ 
bālɔ̄ɔ̄ kɔ̄ɔ̄lī le̍. 

67Le̍ he̍ī, mi̍ Chi̍i̍sū nyu̍nā bu̍ɛ̍i̍yāā ndūāā tɔ̍ a̍ ā ŋīɔ̍ɔ̍ŋnda̍ āā, “Nya̍ yɛ̄, lā yēēma̍ 
mī lā ma᷄l la̍ mī lā kūɛ̄nu᷄ŋ?” 

68Mi̍ Sa̍i̍mɔ̄ŋ Pītɛ̍ lo᷅ lo̍ŋ mbo̍ mūlī āā, “Māsānɔ̄ɔ̍, tē ŋ̄ ma᷄l nu̍m pɛ̍, mī nɛ̄ɛ̍nɛ̍ na̍a̍ 
ŋ̄ tōl lɛ̄ kɔ̄ɔ̄lī? Dīōmndā nūmnda̍ŋ, la̍ŋ la̍ to̍sā ni̍ mī wāŋnda̍ sɔ̄la̍ yōōmū 
kpe̍e̍kpe̍i̍yo̍, o̍ nɔ̍ la̍mɛ̍ɛ̍lu̍ le̍ wo̍. 

69Ŋ̄ dɔ̄ū tīīnda᷄ŋndo̍ o̍ nūm ni̍ŋ. Ndu̍yɛ̍ vɛ̍lɛ̄, ŋ̄ sīnā māā nu᷄m cho̍ wāna̍ cho̍ le̍ 
Mɛ̄lɛ̄ka̍ wo̍ ni̍.” 

70Mi̍ Chi̍i̍sū nyu̍nā nda̍ āā vɛ̄ɛ̄, “Ya̍ le̍ hɛ̍li̍ nya̍ ŋ̄ wāŋ tɔ̍ a̍ wānāā ŋīɔ̍ɔ̍ŋnda̍ ha̍ā le̍? 
Kɛ̍ ndu̍yɛ̍, wānā pi᷅lɛ̍ chō nya̍ tɛ̄ɛ̄ŋ, nyi̍nā wɔ̄ɔ̍ŋndo̍ o̍ cho̍ ni̍.” 

71A̍ Chu̍dā po̍ Sa̍i̍mɔ̄ŋ Īsīka̍a̍līɔ̄ɔ̄ wo̍ o̍kɔ̄ɔ̄ o̍ wa̍ sūɛ̍i̍ he̍ī ni̍. Kāni̍, mi̍ chē bɛ̍ɛ̍ mi̍ 
Chu̍dā wa᷅ bu̍ɛ̍īyo̍ ō pīlɛ̍ bu̍ɛ̍i̍yāā tɔ̍ a̍ ā ŋīɔ̍ɔ̍ŋāa̍ Chi̍i̍sūa̍a̍ tɛ̄ɛ̄ŋ ni̍, kɛ̍ ndu̍yɛ̍, ndu̍ 
wa̍ ndu̍ hūnɔ̄ɔ̄ pīsī ni̍. 

Chɔ᷄ŋ 7 

Ā dīmu̍l Chii̍s̍ū le̍ mbō kūɛ ̄o̍ bɔŋ̄a᷅ŋ lābāfɛīy̍o̍ 
1O̍ ko̍ŋ kɔ̍ɔ̍lī, Mi̍ Chi̍i̍sū ba̍lū wāŋnda̍ chōo̍ o̍ būŋgɛ̄ī Kāli̍līve̍ ni᷄ŋ. Kɛ̍, ndu̍ o̍o̍ ku̍ē 
o̍ būŋgɛ̄ī Chūdi̍a̍āve̍ ni᷄ŋ te̍. Kāni̍ fo̍ndōle̍, wānāā bɛ̄ndūāā Chu̍ūwa̍ ā wa̍ nɛ̄īla̍ŋ 
nūūvīa̍a̍ le̍ ndu̍ dīyɔ̄ɔ̍. 

2A̍ bōōndi̍i̍ ke̍ŋ, bɔ̄ŋa᷅ŋ lābāfɛ̄i̍yo̍ wa̍ ni᷅ŋ le̍ fūūlūūwo̍. 

3Le̍ he̍ī, mi̍ Chi̍i̍sū pɔ̄mbūāā ndūa̍a̍ dīmūl ndu̍ āā, “Ma̍l na̍nu᷄ŋ mā kūɛ̄ Chūdi̍a̍ā, le̍ 
mī bu̍ɛ̍i̍yāā nūmnda̍ lo̍ŋ a̍ che᷅ ka̍a̍ma̍ālā ŋ̄ chō tōsāa̍ la̍ŋ. 

4Kāni̍, wānā o̍ wānā tē a̍ hɛ̍na̍ŋ mā he̍l tɔ̍ɔ̍ pɛ̍, a̍ to̍sā i̍sɔ̍ɔ̍ o̍ īsɔ̄ɔ̍ o̍ vīōŋnɔ᷄ŋ ni̍ŋ te̍. 
Le̍la̍ŋ, tē a̍ wa̍ ka̍a̍ma̍āla̍ŋ nda᷅ŋ tōsāa̍ pɛ̍, to̍sa̍ mī wāŋnda̍ kpo̍u̍ a̍ che᷅ nu̍m o̍ la̍ŋ 
tōsāa̍.” 

5Kɛ̍ ndu̍yɛ̍, pɔ̄mbūāā ndūāā kālāa̍ bɛ̍ɛ̍, nda̍ a̍a̍ do̍u̍ ti̍i̍nda᷄ŋ o̍ ndu̍ ni̍ŋ te̍. 

6Mi̍ Chi̍i̍sū di̍mūl pɔ̄mbūāā ndūa̍a̍ āā, “Bōōndi̍i̍ nīi̍ ī fūūlu̍u̍ wɔ̍ le̍ he̍ī tōsā le̍. Le̍ 
nya̍ nya̍, te̍le̍ŋ o̍ te̍le̍ŋ wa᷅ o̍ bɛ̍ndāā. 

7Ya̍ I̍ cho̍ wāŋnda̍ dīmūllo̍ māā ka̍ālā ndāla̍ŋ lā ni᷄ŋ te̍. Le̍ he̍ī ya̍ nda̍ tūl le̍yɛ̍ ni̍. 
Nya̍ nya̍ sa̍bū o̍ sa̍bū cho̍ mā tu᷄l nya̍ lēyɛ̄ le̍ ndu̍ le̍. 

8Nya̍ kɔ̍. Ya̍ I̍ cho̍ la̍kɔ̍ o̍ bɔ̄ŋa᷅ŋndo̍ ho̍ō le̍, kāni̍, te̍le̍ŋ nī kpe̍e̍kpe̍i̍yo̍ ō fūūlu̍u̍ wɔ̍ 
le̍.” 

9Mɛ̄ɛ̍ o̍ so̍ō dīōmnda̍ŋ nda᷅ŋ, mbo̍ lōnu᷄ŋ Kāli̍lī. 

Chii̍s̍ū ku̍ɛ ̄o̍ bɔŋ̄a᷅ŋ lābāfɛīy̍o̍ 
10Mɛ̄ɛ̍ pɔ̄mbūa̍a̍ Chi̍i̍sūa̍a̍ kūɛ̄ Chūlu̍sɛ̄lɛ̄m le̍ bɔ̄ŋa᷅ŋ lābāfɛ̄i̍yo̍, o̍ ko̍ŋ kɔ̍ɔ̍lī, mi̍ 
Chi̍i̍sū bɛ̍ɛ̍ cha̍ŋ mbo̍ kūā lo̍ŋ. Kɛ̍, ō ku̍e̍ kpe̍nde̍ke̍le̍ le̍. Mbo̍ kūā sɔ̍ɔ̍ sɔ̍ɔ̍ yɔ̍ŋi̍ 
wāŋnda̍ nda̍ a̍a̍ si̍na̍. 

11Wānāā bɛ̄ndūāā Chu̍ūwa̍ ā wa̍ ndu̍ nūūvīa̍a̍ o̍ bɔ̄ŋa᷅ŋ kōŋ ni᷄ŋ. Ma̍ sa̍āŋ 
nyu̍u̍nīa̍a̍ āā, “Ɔ̍ɔ̄ lāŋu̍nɔ̄ɔ̍ ho̍ō?” 

12Wāŋnda̍ ka̍ ka̍, ā wa̍ sɔ̄ɔ̍ŋ to̍o̍lo᷄ŋ a̍ Chi̍i̍sū o̍kɔ̄ɔ̄. Mi̍ ā pūm ā wā dīmīo̍o̍ āā, 
“Wānā kɛ̍ndɔ̄ɔ̍ po̍ ko̍ŋ chō ni̍.” Kɛ̍, mi̍ ā pūm ā dīmī āā, “Hūīyo̍ o̍ cho̍ wāŋnda̍ ni̍.” 

13Kɛ̍, wānā o̍ wānā ndu̍ o̍o̍ su̍ū kpe̍nde̍ke̍le̍ a̍ Chi̍i̍sū o̍kɔ̄ɔ̄ le̍. Kāni̍, ā wa̍ wānāā 
bɛ̄ndūāā Chu̍ūwa̍ wōo̍. 

14Pālɛ̍i̍ bɔ̄ŋa᷅ŋnde̍ ndi̍ i̍i̍ pi̍ɔ̍u̍ ni᷅ŋ tɛ̄ɛ̄ŋ. O̍ ko̍ŋ, mi̍ Chi̍i̍sū ku̍ā o̍ chīɛ̍i̍ Mɛ̄lɛ̄ka̍a̍ mbo̍ 
kāndū wāŋnda̍ pɛ̄ɛ̄kōo̍. 

15Mi̍ kɔ̄ndɔ̄fi̍llo̍ bīī wānāā bɛ̄ndūāā Chu̍ūwa̍ a̍ mɛ̄ɛ̍ o̍ pɛ̍ɛ̍ku̍ yɛ̍. Ma̍ dīmī āā, “Vɛ̄ɛ̍nɛ̍ 
po̍o̍ ho̍ō lōōku̍ yɛ̄ dɛ̍nɛ̍ si̍nāa̍ ho̍ō sɔ̄lā, ō ku̍e̍ yɛ̍ o̍ pɛ̄ɛ̄kū bɛ̄ŋgu̍ ti̍chɛ̄i̍ya̍a̍ nāa̍ o̍ 
bā bɛ̄ŋgu̍ le̍?” 

16Mi̍ Chi̍i̍sū mu̍lī āā, “Mɛ̄lɛ̄ka̍ o̍ ve᷅m ya̍ wo̍, o̍ ndu̍ lo̍ pɛ̄ɛ̄kū ya̍ I̍ pɛ̍ɛ̍kū wa᷅ŋnda̍ wo̍ 
ō chɛ᷄ŋ ni̍. Ō cho̍ pɛ̍ɛ̍kū ni̍ ya̍ pi̍la̍ le̍. 

17Wānā o̍ wāna̍ nɔ̍ yēēmɛ̍i̍ le̍ nyɛ̄ Mɛ̄lɛ̄ka̍ hɛ̄na̍ŋ ndo̍ tōsāa̍ pɛ̍, ō nɔ̄lā mbō sīna̍ tē 
o̍ Mɛ̄lɛ̄ka̍ lo̍ pɛ̄ɛ̄kū ya̍ I̍ pɛ̍ɛ̍kū wa᷅ŋnda̍ wo̍ chɛ᷄ŋ ni̍, ɔ̄ɔ̄ tē kɛ̄ɛ̄sīāā ni̍ ya̍ pi̍la̍a̍ ko̍ni̍. 

18Wāna̍ hu᷅ŋ ho̍ō mbō pɛ̄ɛ̄ku̍ wāŋnda̍ nyɛ̄ ndu̍ pi̍la̍ o̍ kɛ̍ɛ̍si̍a̍a̍ wo̍ wo̍, mɛ̄ɛ̍ wānā 
ko̍ŋ, ndu̍ pi̍la̍ le̍ tɔ̍ɔ̍ ndɔ̄ kɛ̍ndɔ̄ɔ̍ o̍ wa᷅ ki̍ndīo̍o̍ ni̍. Kɛ̍, wāna̍ ki̍ndī ho̍ō le̍ mī wāna̍ 

ve᷅m ndu̍ wo̍ ō sɔ̄la̍ tɔ̍ɔ̍ kɛ̍ndɔ̄ɔ̍ wo̍, mɛ̄ɛ̍ ndu̍ cho̍ wāna̍ di̍mī to᷅nya̍a̍ wo̍ ni̍. Ndu̍yɛ̍, 
wānā ko̍ŋ cho̍ wa᷅na̍ lāchōōwā le̍. 

19Lā sīnā māā Mūu̍sē ndu̍ chɔ̍m nya̍ sāwāla̍ŋ le̍ mī lā chu̍a̍ ni̍. Kɛ̍ ndu̍yɛ̍, nya̍ fa̍ū 
wānā pi᷅lɛ̍ bɛ̍ɛ̍ chɛ᷅l le̍ sāwāla̍ la̍ŋ chūa̍a̍ le̍. Vɛ᷅ ni᷅ŋ mi̍ lā wā kīndīo̍o̍ le̍ ya̍ dīyɔ̄ɔ̍?” 

20Mi̍ wāŋnda̍ o̍ fāŋgā ko̍ŋ tɛ̄ɛ̄ŋ a̍ mu̍lūl Chi̍i̍sū āā, “Mbɔ̄ nyi̍nā wɔ̄ɔ̍ŋndo̍ cho̍ nu̍m 
kɔ̄ɔ̄lī ni̍. Nɛ̄ɛ̍ni̍a̍ā cho̍ yɛ̄ kīndīo̍o̍ le̍ nu̍m dīyɔ̄ɔ̍?” 

21Mi̍ Chi̍i̍sū di̍mī āā, “Wa̍li̍ ka̍a̍ma̍a̍ ō pīlɛ̍ ko̍ni̍ ya̍ to̍sa̍ ni̍, mi̍ kɔ̄ndɔ̄fi̍llo̍ bīī nya̍. 

22Ō ve̍ Mūu̍sē le̍ wa̍ wāna̍ tāse̍ le̍ nya̍ dīmūllo̍ le̍ chūāā nyāa̍ hīvīo̍o̍ o̍ chīɛ̄ī kɔ̄ɔ̄lī 
le̍. Fi̍nyāā nyāā ma̍māa̍ fɛ̍lɛ̍ŋ di̍mu̍l nya̍ le̍nde̍. Kɛ̍ ndu̍yɛ̍, le̍ sāwa̍ Mūu̍sē do̍u̍ nya̍ 
ko̍ŋ ndo̍, lā hīvī māhīvīāā wāŋndo̍ o̍ pāa̍le̍ nāāle̍ pɛ̍ŋgīāāle̍ŋ chōo̍. 

23Tē ō wa̍ pɛ̍ mī lā hīvi̍ wāŋndo̍ o̍ pāa̍le̍ŋ nde᷅ŋ chōo̍, yɔ̄ŋi̍ nya̍ tɛ̄ɛ̄mbu̍u̍ sa᷅wa̍ 
Mūu̍sē do̍u̍ nya̍ ko̍ŋ ndo̍ pɛ̍, mɛ̄ɛ̍ vɛ᷅ ni᷅ŋ tē I̍ si̍ŋgi̍ wāna̍ dīālīī nāa̍ lēchōo̍ pɛ̍, lā 
dɔ̄ɔ̄nu᷄ŋ tu̍mbe̍? 

24Lā pɛ̄ŋgi̍ wa᷅ŋnda̍ yāma̍ŋ kīlūllo̍ le̍ kīōlɔ̄ɔ̍ le̍ŋ. Lā wa̍ wāŋndo̍ yāmɛ̍i̍ kīlūllo̍ pɛ̍, 
lā tōsa̍ ndi̍ o̍ nɛ̄ī sa̍kpo̍.” 

Wāŋnda̍ nyūūnia̍̄ŋ māā tē Chii̍s̍ū cho̍ Kil̍it̍ī ni ̍
25Mi̍ wāŋnda̍ Chūlu̍sɛ̄lɛ̄m ā pūm ā nyūnā āā, “Ō cho̍ po̍o̍ ho̍ō le̍ nda̍ chō kīndīo̍o̍ 
le̍ dīyɔ̄ɔ̍ le̍?” 

26Ma̍ dīmī āā, “Mi̍ lā che᷄ŋ ndu̍ sūɛ̍i̍ kpe̍nde̍ke̍le̍, ā ku̍u̍nā bɛ̍ɛ̍ ndu̍ le̍. Bāā mbō wa̍ 
sīnāa̍ nda̍ sīna̍ kpe̍e̍kpe̍i̍ ni̍ māā ndu̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō 
chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍? 

27Kɛ̍ ndu̍yɛ̍, pōo̍ ho̍ō ndu̍ ndu̍ na̍a̍ kpo̍u̍ ŋ̄ sīnā chi̍e̍e̍ ndɔ̄ɔ̍. Ki̍li̍tī, ō Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ wo̍, ndu̍ ndu̍ āā, tē ō hīŋ pɛ̍, wānā si̍nā ni̍ŋ na̍a̍ o̍ fu̍lā 
ni̍ŋ nda̍ le̍.” 

28O̍ ko̍ŋ, mɛ̄ɛ̍ Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mbo̍ nyūnā chōo̍ 
cho̍o̍ āā, “Lē kɛ̍ndɛ̄, lā sīnā ya̍ a̍ nāa̍ ya̍ I̍ fu̍la̍ wa̍? I̍ hi̍ŋ o̍ kpāāya̍ ni̍ ya̍ pi̍la̍ ni̍ŋ te̍. 
Wāna̍ ve᷅m ya̍ wo̍, ndu̍ cho̍ sa̍kpō. Ndu̍yɛ̍, lā si̍nā ndu̍ le̍. 

29Kɛ̍, ya̍ ya̍ I̍ si̍nā ndu̍. Kāni̍ fu̍u̍le̍, nāa̍ ndu̍ chu̍a̍ ya̍ I̍ chɛ̍ŋ ni̍. Ndu̍ ve᷅m ya̍ ni̍.” 

30O̍ ko̍ŋ kɔ̍ɔ̍lī, ma̍ kīndī le̍ ndu̍ bīyɔ̄ɔ̍. Kɛ̍ ndu̍yɛ̍, ā nɔ̄la̍ mā bīī ndu̍ le̍, kāni̍, bōōnde̍i̍ 
ndi̍ i̍i̍ fu̍u̍lu̍u̍ wɔ̍ le̍. 

31Kɛ̍ o̍ ko̍ŋ ni̍ŋ kpo̍u̍, mi̍ wānāā fāŋgā ā dūāū tīīnda᷄ŋ ndāa̍ o̍ ndu̍ ni̍ŋ. Ma̍ dīmī āā, 
“Tē Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, ō 
hīŋ pɛ̍, ō tōsā ni̍ŋ pa̍ wa̍lta̍ ka̍a̍ma̍ālā chēle̍ŋ mī lā hīōū lā pōo̍ ho̍ō tōsa̍ la̍ŋ?” 

Ku̍ndā Fālīsii̍̄ya̍ vēm wāŋnda̍ le̍ Chii̍s̍ū bīyɔɔ̄ ̍

32O̍ ko̍ŋ kɔ̍ɔ̍lī, mi̍ sɔ̄ɔ̍ŋ to̍o̍lōŋ wāŋnda̍ ā wa̍ dīmīo̍o̍ a̍ Chi̍i̍sū o̍kɔ̄ɔ̄ wo̍ŋ, ŋ̄ dēl 
ku̍ndā Fālīsi̍īya̍ o̍ lānī. Nda̍ ni̍, a̍ wānāā bɛ̄ndūāā sōlīāā lāsa̍lāa̍, ma̍ chāl nāa̍ pi᷅lɛ̍ 
ma̍ vīām pōli̍sīi̍yāa̍ ma̍ndā chīɛ̍i̍ Mɛ̄lɛ̄ka̍a̍ wa̍, le̍ ndu̍ bīyɔ̄ɔ̍. 

33O̍ ko̍ŋ, mi̍ Chi̍i̍sū di̍mī āā, “I̍ cho̍ wɔ̍ wā lātūlu̍ a̍ nya̍ le̍ te̍le̍ŋ ti̍ŋ. O̍ ko̍ŋ kɔ̍ɔ̍lī, mī 
mi̍i̍ŋgu̍ nāa̍ wāna̍ ve᷅m ya̍ wo̍ chūā. 

34Lā nūūvīāā ni̍ŋ ya̍, kɛ̍ ndu̍yɛ̍, lā se̍e̍lūŋ ni̍ŋ ya̍ le̍. Kāni̍ fu̍u̍le̍, nāa̍ ya̍ I̍ cho̍ wā wa̍ 
lā nɔ̍lā mī lā kūɛ̄ lo̍ŋ te̍.” 

35O̍ ko̍ŋ kɔ̍ɔ̍lī, mi̍ wānāā bɛ̄ndūāā Chu̍ūwa̍ ha̍ā, ā sa̍āŋ nyu̍ūni̍āŋndo̍ āā, “Kūɛ̍ɛ̍nɛ̍ 
pōo̍ ho̍ō ō chō yɛ̄ dīmīo̍o̍ le̍ kɔ̄la̍ŋ wānā nɔ̍lā mā sa̍a̍lu̍ŋ ndu̍ le̍ nɛ̍? Bāā mbō wa̍ 
o̍ chi̍e̍e̍ŋ Kīli̍kīi̍ya̍ nāa̍ Chu̍ūwa̍ ā chō wa̍, lo̍ŋ o̍ cho̍ kɔ̄la̍ŋ ni̍ le̍ mbō kɔ̍ pɛ̍ɛ̍kū 
Kīli̍kīi̍ya̍? 

36Ō dīmi̍ māā ŋ̄ chō ndu̍ nūūvīāā, kɛ̍ ŋ̄ se̍e̍lūŋ ni̍ŋ ndu̍ le̍. Ndu̍yɛ̍, māā ŋ̄ nɔ̍lā mī 
ŋ̄ kūɛ̄ nāa̍ o̍ cho̍ wā wa̍ le̍. Yɛ̄ɛ̍nɛ̍ o̍ di̍mi̍ yɛ̄ ko̍ŋ?” 

Chii̍s̍ū so̍ō a̍ mɛŋ̄ma̍ ke᷅ wa̍nā yo̍o̍mū kpe̍e̍kpe̍iy̍o̍ wa̍ŋ o̍kɔɔ̄ ̄
37Mi̍ pāa̍le̍ bɔ̄ŋa᷅ŋ lābāfɛ̄i̍yo̍ lē mɛ̄ɛ̄lū le̍ŋ lē fūūlūū. Ndu̍yɛ̍, le̍ŋ le̍ wa̍ pāa̍le̍ 
bɛ̍ndūlē kpe̍e̍kpe̍i̍le̍ŋ le̍ bɔ̄ŋa᷅ŋndo̍ ho̍ō ni̍. O̍ pāa̍le̍ mɛ̍ɛ̍lāālē lēŋ chōo̍, mi̍ Chi̍i̍sū 
si᷅m mbo̍ dīmī chōo̍ cho̍o̍ āā, “Wānā o̍ wāna̍ kōlɔ̄ɔ̍ chō ō bīyāā, lā hu᷄ŋ nāa̍ ya̍ chu̍a̍ 
mī lā ko᷄l. 

38Le̍nde̍ i̍ cho̍ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ ni̍ māā wānā o̍ wāna̍ dɔ̍ū tīīnda᷄ŋ 
ndɔ̄ɔ̍ o̍ ya̍ ni̍ŋ pɛ̍, wānā ko̍ŋ, pēēla̍ mɛ̄ŋma̍ ke᷅ wa̍nā yo̍o̍mū kpe̍e̍kpe̍i̍yo̍ la̍ŋ, lā wā 
ni̍ŋ chɔ̍nɔ᷄ŋndo̍ o̍ ndu̍ ni̍ŋ mī lā hīāū wo᷅lu̍ wo᷅lu̍.” 

39Chi̍i̍sū wa̍ māwāā dīōmnda̍ŋ nda᷅ŋ dīmīo̍o̍ a̍ Nyi̍na̍ Mɛ̄lɛ̄ka̍a̍ o̍kɔ̄ɔ̄ ō ndu̍ o̍o̍ nɔ̍ 
le̍ hūnɔ̄ɔ̄ wānāa̍ du̍a̍ū ti̍i̍nda᷄ŋ ndāa̍ o̍ ndu̍ Chi̍i̍sū ni̍ŋ nda̍ tōlɔ̄ɔ̄ kɔ̄ɔ̄lī wo̍. Bōōndi̍i̍ 
ke̍ŋ, Mɛ̄lɛ̄ka̍ ndu̍ o̍o̍ to̍sa̍ wɔ̍ mī Nyi̍nā ndɔ̄ɔ̍ ndu̍ o̍o̍ to᷅l wāŋnda̍ kɔ̄ɔ̄lī le̍, kāni̍ 
fo̍ndōle̍, ndu̍ o̍o̍ to̍sa̍ wɔ̍ mī Chi̍i̍sū lu̍ɛ̍ī o̍ nāŋɔ̄ɔ̄ ndɔ̄ɔ̍ ni᷄ŋ te̍. 

Wāŋnda̍ hīŋa᷅ŋ dio̍̄mnda̍ŋ a̍ Chii̍s̍ū o̍kɔɔ̄ ̄
40Mi̍ wānāā fāŋgā a̍ wa̍ o̍ fāŋgāa̍ ho̍ō tɛ̄ɛ̄ŋ nda̍ ā tūɛ̄ī dīōmndā Chi̍i̍sū di̍mi̍ la᷅ŋ 
nda̍ŋ. Ma̍ dīmu̍la᷅ŋ āā, “Wāna̍ su̍a̍ā le̍ Mɛ̄lɛ̄ka̍ wo̍ ō na̍a̍ ŋ̄ chō lēhɔ̄l o̍ nɛ̄ī le̍ ndu̍ 
wo̍ ndu̍ kpe̍e̍kpe̍i̍ cho̍ pōo̍ ho̍ō ni̍.” 

41Mi̍ wāŋnda̍ ā pīli̍a̍ā dīmī āā, “Ndu̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō 
chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍.” Kɛ̍ ndu̍yɛ̍, mi̍ ā pūm ā dīmī āā, “Ō cho̍ Kāli̍lī 
le̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, ō nɔ̄ 
le̍ fūlāa̍ le̍. 

42Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ, māā o̍ pūlāle̍ Māsāa̍ Dēēve̍le̍ŋ chōo̍ o̍ nɔ̍ le̍ 
fūlāa̍ ni̍, ndu̍yɛ̍, māā Bɛ̍ti̍lɛ̍hɛ̄m chi̍e̍e̍ nāa̍ Māsāa̍ Dēēve̍ wa̍ īchāli̍, wa̍ lo̍ŋ o̍ nɔ̍ ni̍ 
mbō vēlu᷄ŋ.” 

43Le̍ he̍ī, mi̍ wāŋnda̍ ā pīɔ̄ūva᷅ŋ tɛ̍ɛ̄ŋ o̍ Chi̍i̍sū cho̍o̍. 

44Wāŋnda̍ ā pūm nda̍ a̍a̍ hɛ̍na̍ŋ mī nda̍ a̍a̍ bi̍ī ndu̍. Kɛ̍ ndu̍yɛ̍, ā nɔ̄la̍ le̍. 

Wānāā bɛn̄dūāā Chu̍ūwa̍ kɛɛ̄ ̍le̍ tīīnda᷄ŋndo̍ dɔw̄ɔɔ̄ ̍o̍ Chii̍s̍ū niŋ̍ 
45O̍ ko̍ŋ kɔ̍ɔ̍lī, mi̍ pōli̍sīi̍yāā nda̍ vēm le̍ mī nda̍ a̍a̍ kɔ̍ bi̍ī Chi̍i̍sū wa̍, ā mīīŋgū. Mɛ̄ɛ̍ 
nda̍ mīīŋgu̍, mi̍ wānāā bɛ̄ndūāā sōlīāā lāsa̍lāa̍, a̍ ku̍ndā Fālīsi̍īya̍ ā nyūnā nda̍ āā, 
“Vɛ᷅ lā hi᷄ŋ a̍ ndu̍ le̍?” 

46Mi̍ pōli̍si̍i̍ya̍ mūlī āā, “Dīōmnda̍ fu̍lā po̍ ko̍ŋ o̍ sōndō la̍ŋ, kāni̍ bɛ̍ɛ̍ ŋ̄ tūi̍i̍ yɔ̍ la̍ŋ 
wānā o̍ wānā che᷅le̍ŋ o̍ sōndō le̍.” 

47Mi̍ ku̍ndā Fālīsi̍īya̍ lō o̍ ko̍ŋ ma̍ nyūnā pōli̍si̍i̍ya̍ āā, “Nya̍ bɛ̍ɛ̍, pōo̍ ho̍ō ō nɔ̄la̍ 
nya̍ bōlle̍ hi᷄ŋ? 

48Lā chē ni᷅ŋ wānāā bɛ̄ndūa̍a̍ ni̍ a̍ na̍a̍ ku̍ndā Fālīsi̍īya̍ mī ō pīlɛ̍ bɛ̍ɛ̍ o̍ dɔ̍ū 
tīīnda᷄ŋndo̍ o̍ ndu̍ ni̍ŋ? 

49Wānāā kāŋ nda̍ nda̍ ā si̍nā nyɛ᷅ sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ lā dīmi̍ wo̍ 
le̍. Le̍ he̍ī, Mɛ̄lɛ̄ka̍ chō nda̍ hūnɔ̄ɔ̄ nyɛ̄ pālāa̍ tūsī chōo̍.” 

50Nīkōdi̍mɔ̄ɔ̄, ō ndu̍ o̍o̍ ku̍ɛ̄ nāa̍ Chi̍i̍sū chu̍a̍ te̍le̍ŋ pi᷅lɛ̍ wo̍, nda̍ wa̍ Fālīsi̍īya̍ ni̍. 
Mbo̍ lō o̍ ko̍ŋ mbo̍ dīmūl nda̍ āā, 

51“Sāwā na̍a̍ dīmi̍ māā wānā ki̍lūl wa᷅ŋndo̍ yāmɛ̍i̍ ndu̍ yōndō kɔ̄ɔ̄lī le̍, mɛ̄ɛ̍ mī lā 
tōsa̍ mbō kɔ̄ɔ̄sa̍ mī lā sīna̍ nyɛ̄ o̍ to̍sa̍ wo̍.” 

52Mɛ̄ɛ̍ Nīkōdi̍mɔ̄ɔ̄ so̍ō le̍nde̍, ma̍ nyūnā ndu̍ āā, “Nya̍ fa̍u̍ fu̍la̍ Kāli̍lī ni̍?” Ma̍ dīmī 
āā, “Mɛ̍ɛ̍ndi̍a̍ŋ bɛ̍ɛ̍ o̍ Yāu̍ Mɛ̄lɛ̄ka̍a̍ ni᷄ŋ fa̍ū, a̍ se̍e̍lūŋ na̍a̍ i̍ cho̍ ī pōōnyīāā māā 
wānāa̍ su̍a̍ā le̍ Mɛ̄lɛ̄ka̍ wa̍, ō pīlɛ̍ bɛ̍ɛ̍ nɔ̍ mbō fūla̍ o̍ lɛ̄ŋndē Kāli̍līle̍ŋ ni᷄ŋ te̍.”  

[53O̍ ko̍ŋ kɔ̍ɔ̍lī, mi̍ wāŋnda̍ kpo̍u̍ a̍ ku̍a̍nu᷄ŋ o̍ chīɛ̄īlā ndāla̍ŋ. 

Chɔ᷄ŋ 8 

A̍ chūā nda̍ bīī o̍ sūūndāa̍ wo̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ Chi̍i̍sū ndu̍ cha̍ŋ mbo̍ kūānu᷄ŋ o̍ Pēmbīī Yɔ̄mīī Ɔ̄li̍fīi̍ve̍ chōo̍. 

2Mɛ̄ɛ̍ pāa̍le̍ŋ lē sɛ̄ īdīi̍yo̍, mbo̍ mīīŋgū o̍ chīɛ̍i̍ Mɛ̄lɛ̄ka̍a̍ ni᷄ŋ. Mɛ̄ɛ̍ o̍ mi̍i̍ŋgu̍, mi̍ 
wāŋnda̍ kpo̍u̍ a̍ chu̍ūŋgi̍āŋ fa̍ŋgā bɛ̍ndōo̍ ma̍ bālū ndu̍ si̍lɔ̍. Mbo̍ chāl. Mbo̍ kāndū 
nda̍ pɛ̄ɛ̄kōo̍. 

3O̍ ko̍ŋ, mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, a̍ ku̍ndā Fālīsi̍īya̍ ā hūŋ 
a̍ chūā pīlɛ̍. Nda̍ a̍a̍ bi̍ī chūa̍a̍ ho̍ō o̍ sūūndāa̍. Hūnɔ̄ɔ̍ a̍ ndu̍, ma̍ sīmī ndu̍ wāŋnda̍ 
kpo̍u̍ la̍chī. 

4Ma̍ dīmūl Chi̍i̍sū āā, “Ŋ̄ bīī chūa̍a̍ ho̍ō tɔ̍ɔ̍sɛ̍ɛ̍ o̍ sūūndāa̍. 

5Ndu̍yɛ̍, sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ, lā dīmi̍ māā ŋ̄ nɔ̄ mī ŋ̄ lo̍ wānā wa̍ā 
nu̍a̍ā vīī vīīyo̍ a̍ pōūta̍ŋ mbō vī. Le̍la̍ŋ, ō fūūlu̍u̍ o̍ nūmndo̍.” 

6Ndu̍yɛ̍, yāŋɔ̄ɔ̄le̍ŋ wāŋnda̍ ha̍ā nda̍ a̍a̍ ye̍ŋ Chi̍i̍sū ni̍, le̍ nɛ̄i̍ nda̍ hōl ndu̍ sūɛ̍i̍ yo̍. 
Kɛ̍, mi̍ Chi̍i̍sū tu̍ndu᷄ŋ mbo̍ sāā pōōnyīa̍a̍ lɛ̄ŋ a̍ īsū. 

7Mi̍ wāŋnda̍ ha̍ā nda̍ nda̍ wā hīōūwɔ̄ɔ̍ lāchī a̍ ndu̍ nyūūnīāā. O̍ ko̍ŋ kɔ̍ɔ̍lī, mbo̍ 
cha᷄ŋ mbo̍ sīm. Mbo̍ dīmūl nda̍ āā, “Bālā tīɔ̍ɔ̍ŋ. Kɛ̍ ndu̍yɛ̍, wāna̍ cho̍ na̍nu᷄ŋ ō tōsa̍ 
wɔ̍ yɔ᷅ŋ wɔ̄ɔ̍ŋ lēpīlɛ̍ bɛ̍ɛ̍ le̍ wo̍, ndu̍ wa᷅ wa᷅na̍ tāso̍o̍ le̍ pōūwo̍ chūa̍a̍ mbō vɛ̄ ndu̍ 
ni̍.” 

8Mi̍ Chi̍i̍sū tu̍ndu᷄ŋ vɛ̍lɛ̄ mbo̍ sāā pōōnyīa̍a̍ lɛ̄ŋ. 

9Mɛ̄ɛ̍ wāŋnda̍ ha̍ā tūēī nyɛ̄ Chi̍i̍sū di̍mi̍ wo̍, ma̍ kāndū kɔ᷄ŋnda̍ŋ ā pīlɛ̍ŋ pi̍lɛ̍ŋnda̍. 
Wāŋ bānāa̍ fɛ̍lɛ̍ŋ a̍ ku̍ɛ̍nu᷄ŋ. Ma̍ kūānu᷄ŋ ma̍ mɛ̄ī Chi̍i̍sū ndu̍ pīlɛ̍ kpe̍. Chūa̍a̍ ndu̍ 
wa̍ īsīsi̍. 

10Mi̍ Chi̍i̍sū cha̍ŋ i̍si̍si̍ mbo̍ nyūnā ndu̍ āā, “Chūa̍a̍, wāŋnda̍ ha̍ā yɛ̍? Nda̍ ki̍nɛ̍i̍ 
wānā pi᷅lɛ̍ bɛ̍ɛ̍ cho̍ lɛ̍ mbō tūsi̍ nu̍m nyɛ̄ pālāa̍ chōo̍ le̍ yɔ̄ŋ nūm wɔ̍ɔ̍ŋndo̍ le̍?” 

11Mi̍ chūa̍a̍ mūlī āā, “Wānā bɛ̍ɛ̍, fāllo̍.” Mi̍ Chi̍i̍sū di̍mūl ndu̍ āā, “Mɛ̄ɛ̍ kɔ̍nu̍ŋ. Ya̍ 
bɛ̍ɛ̍ I̍ cho̍ nu̍m nyɛ̄ pālāā tūsī chōo̍ le̍ yɔ̄ŋ nūm wɔ̍ɔ̍ŋndo̍ le̍. Kɛ̍ ndu̍yɛ̍, kɔ̍ hi̍o̍ū lɛ̄ 
lāchī a̍ nīīlū yɔ̄ŋ wɔ̄ɔ̍ŋ ŋ̄ wa̍ lēni᷄ŋ ndo̍ le̍.”] 

Chii̍s̍ū ndu̍ cho̍ nyɛ ̄wa̍wo̍ŋndo̍ le̍ chie̍̍ēŋndo̍ ni ̍
12Mi̍ Chi̍i̍sū di̍mūl vɛ̄lɛ̄ wāŋnda̍ āā, “Ya̍ cho̍ nyɛ̄ wa̍wo̍ŋndo̍ le̍ ŋ̄wāŋnda̍ chīe̍e̍ ni̍. 
Wānā o̍ wāna̍ si̍mnu᷄ŋ bu̍ɛ̍ī nī pɛ̍, ō sɔ̄la̍ nyɛ̄ wa̍wo̍ŋ ke᷅ wa᷅ŋnda̍ yōōmū 
kpe̍e̍kpe̍i̍yo̍ wo̍. Ndu̍yɛ̍, wānā ko̍ŋ ō ke̍lā lɛ̍ o̍ mānyūm ni᷄ŋ te̍.” 

13Mi̍ ku̍ndā Fālīsi̍īya̍ dīmūl ndu̍ āā, “Ŋ̄ nɔ̍lā mī ŋ̄ chu̍a̍ nyɛ̄ ŋ̄ chō ho̍ō dīmīo̍o̍ a̍ 
nūm pi̍la̍ o̍kɔ̄ɔ̄ wo̍, māā ō chō tōnya̍ le̍. Le̍ yɛ̄ɛ̍nɛ̍, ko̍na̍ nūm pi̍la̍a̍ cho̍ ho̍ō ni̍, se̍ī 
chēle̍ŋ cho̍ o̍ to̍sā mī ŋ̄ lāāla̍ŋ a̍ nyɛ̄ ŋ̄ dīmi̍ wo̍ le̍.” 

14Mi̍ Chi̍i̍sū di̍mī āā, “Ā yɔ᷄ŋ bɛ̍ɛ̍ mī I̍ chɔ̍m a̍ ya̍ pi̍la̍ o̍kɔ̄ɔ̄, tōnya̍a̍ nyɛ̄ ya̍ I̍ di̍mī wo̍ 
ō wā ni̍. Kāni̍ fu̍u̍le̍, ya̍ pi̍la̍ I̍ si̍nā nāa̍ ya̍ I̍ chɛ̍ŋ nda̍. Ndu̍yɛ̍, I̍ si̍nā na̍a̍ ya̍ I̍ cho̍ 
kɔ̄la̍ŋ nda̍. Nya̍ si̍nā na̍a̍ ya̍ I̍ chɛ̍ŋ nda̍ le̍, ndu̍yɛ̍, lā si̍nā na̍a̍ ya̍ I̍ cho̍ kɔ̄la̍ŋ nda̍ le̍. 

15Nya̍ nya̍ o̍ nɛ̄i̍ īwāna̍ chi̍e̍e̍ya̍a̍ ni᷄ŋ ko̍ni̍, nya̍ kīlūl wa᷅ŋnda̍ yāma̍ŋ ni̍. Kɛ̍, ya̍ I̍ 
cho̍ wa̍nā i̍ya᷅ma̍ kīlūl te̍. 

16Kɛ̍, ā yɔ᷄ŋ bɛ̍ɛ̍ mī ya̍ i̍i̍ ki̍lu̍l wānā i̍ya᷅ma̍, tōnya̍a̍ ko̍ni̍ yāmɛ̍ī ya̍ I̍ ki̍a̍lū ve̍ ī wā 
ni̍. Kāni̍ fo̍ndōle̍, ō cho̍ ya̍ pīlɛ̍ le̍ ki̍a̍lū ndi̍ le̍. Fi̍nyā nūu̍ o̍ ve᷅m ya̍ wo̍ na̍a̍ ndu̍ 
dīōm pīlɛ̍ na̍a̍ ŋ̄ wā o̍ ndi̍ kīōlɔ̄ɔ̍ ni᷄ŋ ni̍. 

17Dīōmnda̍ŋ lā chō lā pōōnyīāā o̍ yāu̍la̍ nyāla̍ lāsāwāla̍ŋ ni᷄ŋ māā tē wāŋnda̍ ā 
ŋīɔ̍ɔ̍ŋ ā chɔ᷄m a̍ īsɔ̄ɔ̍ o̍ īsɔ̄ɔ̍ o̍kɔ̄ɔ̄ pɛ̍, ndu̍yɛ̍, mī nyɛ̄ nda̍ dīmi̍ wo̍ ō wa̍ nyɛ̄ pīlɛ̍ kpe̍ 
pɛ̍, mɛ̄ɛ̍ tōnya̍a̍ sūɛ̍i̍ ke̍ŋ ī wā ni̍. 

18I̍ chɔ̍m a̍ ya̍ pi̍la̍ o̍kɔ̄ɔ̄. O̍ ko̍ŋ kɔ̍ɔ̍lī, mi̍ Fi̍nyā nūu̍ o̍ ve᷅m ya̍ wo̍, ndu̍ bɛ̍ɛ̍ mbo̍ 
chɔ̄m nyɛ̄ pīlɔ̍ɔ̍ kpe̍ a̍ ya̍ o̍kɔ̄ɔ̄.” 

19Ma̍ nyūnā ndu̍ āā, “Kūɛ̍ɛ̍nɛ̍ Fi̍nyā nūm o̍ cho̍ yɛ̄?” Mi̍ Chi̍i̍sū mu̍lī āā, “Lā si̍nā 
wa᷅na̍ ya̍ I̍ cho̍ kpe̍e̍kpe̍i̍ yo̍ le̍. Ndu̍yɛ̍, lā si̍nā Fi̍nyā nūu̍ le̍. Tē nya̍ a̍a̍ si̍nā 
kpe̍e̍kpe̍i̍ wa᷅na̍ ya̍ I̍ cho̍ wo̍ pɛ̍, Fi̍nyā nūu̍ bɛ̍ɛ̍ lā wa̍ sīnā wāna̍ o̍ cho̍ wo̍.” 

20Bōōndi̍i̍ Chi̍i̍sū wa̍ wāŋnda̍ pɛ̄ɛ̄kōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nde̍ o̍ so̍ō dīōmnda̍ŋ 
nda᷅ŋ ni̍. Ō wa̍ o̍ fo̍ndāŋ nda̍ kɛ̄si̍ kɔ̍fūlā nda̍ dūāū ka̍ni̍ŋ wāŋnda̍ kē Mɛ̍lɛ̄ka̍ wo̍ŋ 
ndo̍. Ndu̍yɛ̍, wānā o̍ wānā bi̍i̍ ndu̍ le̍. Kāni̍ fo̍ndōle̍, bōōnde̍i̍ ndi̍ i̍i̍ fu̍u̍lu̍u̍ wɔ̍ le̍. 

Kɔn̄dɔf̄il̍lo̍ bīī wāŋnda̍ a̍ nyɛ ̄Chii̍s̍ū dim̍i ̍a̍ ndu̍ pil̍a̍ o̍kɔɔ̄ ̄wo̍ 
21Mi̍ Chi̍i̍sū di̍mūl nda̍ vɛ̄lɛ̄ āā, “I̍ cho̍ lākɔ̄nɔ᷄ŋ. O̍ ko̍ŋ, lā chō ya̍ nūūvīāā, ndu̍yɛ̍ o̍ 
ko̍ŋ kɔ̍ɔ̍lī, lā chō lō o̍ yɔ̄ŋndā nyāla̍ wɔ̍ɔ̍ŋnda̍ŋ ni᷄ŋ mī lā vī. Lā nɔ̍lā mī lā kūɛ̄ nāa̍ 
ya̍ I̍ cho̍ kɔ̄la̍ŋ nda̍ le̍.” 

22O̍ ko̍ŋ, mi̍ wānāā bɛ̄ndūāā Chu̍ūwa̍ dīmī āā, “Ō dīmi̍ māā ŋ̄ nɔ̍lā mī ŋ̄ kūɛ̄ nāa̍ o̍ 
cho̍ kɔ̄la̍ŋ nda̍ le̍. Bāā ō hɛ̄na̍ŋ ma̍hɛ̍na᷄ŋ mbō dīīnu᷄ŋ?” 

23Mi̍ Chi̍i̍sū mu̍lūl nda̍ āā, “Chi̍e̍ēŋ na̍nu᷄ŋ nya̍ nya̍ fūla̍ ni̍. Kɛ̍, ya̍ yā, Ɛ̄chɛ̍nɛ̄ ya̍ I̍ 
fu̍la̍ ni̍. Wānāā wāā chi̍e̍ēŋ na̍nu᷄ŋ nya̍ nya̍ chō ni̍. Kɛ̍, ya̍ ya̍ wānā wa̍ā Ɛ̄chɛ̍nɛ̄ I̍ 
cho̍ ni̍. 

24Le̍la̍ŋ ya̍ I̍ di̍mu̍l nya̍ ni̍ māā, lā chō lō o̍ yɔ̄ŋndā nyāla̍ wɔ̍ɔ̍ŋnda̍ŋ ni᷄ŋ mī lā vī. 
Tē lā lāāla̍ŋ māā ya̍ le̍ cho̍ wāna̍ cho̍ kāni̍ ma̍si̍ndɛ̄ wo̍ le̍, mɛ̄ɛ̍ lā chō lō o̍ yɔ̄ŋndā 
nyāla̍ wɔ̍ɔ̍ŋnda̍ŋ ni᷄ŋ mī lā vī pɛ̍.” 

25Ma̍ nyūnā ndu̍ āā, “Wāna̍ māā vɛ̄ɛ̍nɛ̍ ŋ̄ chō yɛ̄ nɛ̍?” Mi̍ Chi̍i̍sū mu̍lī āā, “Chɔ̍ŋ o̍ 
kāndɔ᷄ŋndo̍ pe̍kēkē wāna̍ ya̍ I̍ di̍mu̍l nya̍ māā ndu̍ ya̍ I̍ cho̍ ni̍ wo̍, wānā ko̍ŋ, ndu̍ 
kpe̍e̍kpe̍i̍ ya̍ I̍ cho̍ ni̍. 

26Sɔ̄ɔ̍ŋ ka̍ ka̍ ŋ̍ cho̍, ŋ̄ ya̍ I̍ nɔ̍lā mī di̍mi̍ mu̍ŋ a̍ nya̍ o̍kɔ̄ɔ̄, ndu̍yɛ̍, mī I̍ kɔ̍ɔ̍sa̍ a̍ nya̍ 
a̍ mu̍ŋ ndo̍ŋ. Kɛ̍, Fi̍nyā nūu̍ o̍ ve᷅m ya̍ wo̍ ō chō wānā sa̍na̍a̍. Ndu̍yɛ̍, nyɛ̄ o̍ chɔ᷅m 
ya̍ wo̍, ndu̍ ko̍ni̍ ya̍ I̍ di̍mūl wa᷅ŋnda̍ o̍ chi̍e̍ēŋndo̍ ni᷄ŋ ni̍.” 

27Kɛ̍, ā sīna̍ pɛ̍ŋgu̍ māā a̍ Mɛ̄lɛ̄ka̍ Fi̍nyāa̍ o̍kɔ̄ɔ̄ le̍ o̍ wa̍ sūɛ̍i̍ nāa̍ nda̍ chūā le̍. 

28Le̍ he̍ī, mi̍ Chi̍i̍sū di̍mūl nda̍ āā, “Tē lā hēēlu̍ wāna̍ nda̍ vēēlū āā, Po̍ Wānā Pɔ̍nɔ̍ɔ̍ 
wo̍ o̍ yɔ̄m sīŋgāfīlāa̍ chōo̍ pɛ̍, lā chō sīnā māā ya̍ cho̍ wāna̍ cho̍ kāni̍ ma̍si̍ndɛ̄ wo̍ 
ni̍. O̍ ko̍ŋ, lā chō sīnā māā I̍ to̍sā nyɛ᷅ o̍ nyɛ̄ o̍ kpāāya̍ ni̍ ya̍ pi̍la̍ ni̍ŋ te̍. Kɛ̍ o̍ ko̍ŋ 
kɔ̍ɔ̍lī, lā chō sīnā māā nyɛ̄ Mɛ̄lɛ̄ka̍ Fi̍nyāa̍ ō pɛ̄ɛ̄ku̍ ya̍ wo̍, māā ndu̍ ko̍ni̍ ya̍ I̍ di̍mi̍ 
ni̍. 

29Ndu̍yɛ̍, Mɛ̄lɛ̄ka̍ Fi̍nyāa̍ o̍ ve᷅m ya̍ wo̍, ō chō lātūlu̍ a̍ ya̍ lɔ̍ɔ̍ lɔ̍ɔ̍. Ō me᷅l la̍ mī wa̍ ya̍ 
pīlɛ̍ kpe̍ le̍. Kāni̍ fo̍ndōle̍, nyɛ̄ o̍ hɛ̍na̍ŋ ndo̍, ndu̍ ya̍ I̍ to̍sā lɔ̍ɔ̍ lɔ̍ɔ̍ ni̍.” 

30Ndu̍yɛ̍, mi̍ wāŋnda̍ ta̍u̍ a̍ tu̍e̍ī dīōmndā Chi̍i̍sū di̍mi̍ la᷅ŋ nda̍ŋ nda̍, ā dūāū 
tīīnda᷄ŋ ndāa̍ o̍ ndu̍ ni̍ŋ. 

Wānāa̍ cho̍ chūāūwāa̍ Eb̍īlāha᷅m nda̍ wa̍ 
31Mi̍ Chi̍i̍sū di̍mūl Chu̍ūwa̍ a̍ dɔ̍ū tīīnda᷄ŋndo̍ o̍ ndu̍ ni̍ŋ nda̍ āā, “Tē lā hīōū lāchī 
a̍ nyɛ̄ ya̍ I̍ pɛ̍ɛ̍ku̍ nya̍ wo̍ tōsāa̍ pɛ̍, mɛ̄ɛ̍ bu̍ɛ̍i̍yāā nīa̍a̍ nya̍ chō lēkɛ̍ndɛ̍ī ni̍. 

32Lā chō tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ sīnā, ndu̍yɛ̍, mī tōnya̍ ko̍ŋ ō bāŋa̍ nya̍.” 

33Ma̍ mūlī āā, “O̍ pūlāle̍ E̍bīlāha᷅mnde̍ŋ chōo̍ na̍a̍ ŋ̄ fūla̍ ni̍. Ndu̍yɛ̍, lēpīlɛ̍ bɛ̍ɛ̍ ŋ̄ ve̍ 
wɔ̍ o̍ lēchɛ̄ ni᷄ŋ wa̍nā o̍ bā bɛ̄ŋgu̍ le̍. Dīmī yɛ̄ɛ̍nɛ̍ ŋ̄ dīmi̍ yɛ̄ ni᷅ŋ māā ŋ̄ chō bāŋa᷄ŋndo̍ 
sɔ̄lā?” 

34Mi̍ Chi̍i̍sū di̍mūl nda̍ āā, “Mī di̍mu̍l nya̍ tōnya̍a̍ wa̍la̍ŋ, wānā o̍ wāna̍ to̍sa̍ yɔ̄ŋ 
wɔ̄ɔ̍ŋndo̍ pɛ̍, mɛ̄ɛ̍ chīɔ̍ɔ̍ o̍ cho̍ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍ ni̍. 

35Chīɔ̍ɔ̍ ndu̍ cho̍ wa̍nā wa̍ā o̍ yu̍ŋgo̍o̍ chōo̍ le̍ lɔ̍ɔ̍ lɔ̍ɔ̍ le̍. Kɛ̍, po̍ ve̍lu᷄ŋ yɛ̍ ho̍ō o̍ 
yu̍ŋgu̍ wāŋndo̍ chōo̍ wo̍, ndu̍ ndu̍ cho̍ o̍ yu̍ŋgu̍ fi̍nyā ndɔ̄ɔ̍ chōo̍ le̍ lɔ̍ɔ̍ lɔ̍ɔ̍. 

36Le̍la̍ŋ, tē Po̍ Mɛ̄lɛ̄ka̍a̍ bāŋa̍ nu̍m pɛ̍, mɛ̄ɛ̍ a̍ sɔ̍la̍ bāŋa᷄ŋndo̍ lēkɛ̍ndɛ̍ī. 

37I̍ si̍nā māā o̍ pūlāle̍ E̍bīlāha᷅mnde̍ŋ chōo̍ nya̍ fūla̍ ni̍. Kɛ̍ ndu̍yɛ̍, mi̍ lā wā kīndīo̍o̍ 
le̍ ya̍ dīyɔ̄ɔ̍, kāni̍ fo̍ndōle̍, lā chu̍ē nyɛ᷅ ya̍ I̍ pɛ̍ɛ̍kū nya̍ wo̍ le̍. 

38Ya̍ ya̍, nyɛ̄ ya̍ I̍ che᷅ a̍ Fi̍nyā nūu̍ o̍kɔ̄ɔ̄ wo̍, a̍ ndu̍ o̍kɔ̄ɔ̄ ya̍ I̍ di̍mī ni̍. Nya̍ bɛ̍ɛ̍ nyɛ̄ 
fi̍nyā nyā di̍mūl nya̍ wo̍, ndu̍ nya̍ tōsā ni̍.” 

39Ma̍ mūlī āā, “E̍bīlāha᷅m, ndu̍ cho̍ fi̍nyā nāā ma̍māa̍ ni̍.” Mi̍ Chi̍i̍sū di̍mī āā, “Tē 
nya̍ a̍a̍ wa̍ chūāūwāā māmāa̍ E̍bīlāha᷅mnda̍ lēkɛ̍ndɛ̍ī pɛ̍, lā wa̍ nyɛ̄ E̍bīlāha᷅m to̍sa̍ 
wo̍ tōsā. 

40E̍bīlāha᷅m ndu̍ to̍sa̍ mɛ̄ɛ̍ nya̍ chō nu̍a̍ā tōsāa̍ yɛ̍ le̍. Kāni̍, sɔ̄ɔ̍ŋ tōnya᷅ŋ Fi̍nyā nūu̍ 
chɔ᷄m ya̍ wo̍ŋ, mu̍ŋ ko̍ni̍ ya̍ I̍ cho̍ nya̍ dīmūllo̍ ni̍. Kɛ̍ ndu̍yɛ̍, o̍ ko̍ŋ ni̍ŋ kpo̍u̍, mi̍ lā 
wā kīndīo̍o̍ le̍ ya̍ dīyɔ̄ɔ̍. E̍bīlāha᷅m ndu̍ to̍sa̍ le̍nde̍ le̍. 

41Nyɛ̄ fi̍nyā nyā o̍ to̍sā wo̍, ndu̍ ko̍ni̍ nya̍ chō tōsāa̍ ni̍.” Ma̍ dīmī āā, “Na̍a̍ na̍a̍ ŋ̄ 
cho̍ chu̍a̍u̍wāā sa̍ma̍ le̍. Mɛ̄lɛ̄ka̍ pi̍la̍, ndu̍ ko̍ni̍ cho̍ fi̍nyā nāa̍ ni̍.” 

42Mi̍ Chi̍i̍sū di̍mūl nda̍ āā, “Tē Mɛ̄lɛ̄ka̍ ndu̍ o̍o̍ wa̍ fi̍nyā nyā pɛ̍, lā wa̍ hɛ̄na᷄ŋ a̍ sūɛ̍i̍ 
nīi̍. Kāni̍, o̍ Mɛ̄lɛ̄ka̍ lo̍ ya̍ I̍ chɛ̍ŋ ni̍. Lo̍ŋ ya̍ chɛ̍ŋ ni̍ mi̍ hu᷅ŋ na̍nu᷄ŋ. Ō cho̍ o̍ kpāāya̍ 
ni̍ ya̍ pi̍la̍ ni̍ŋ te̍ ya̍ I̍ hi᷅ŋ na̍nu᷄ŋ te̍. Ndu̍ ve᷅m ya̍ ni̍. 

43Lā sīnā pa̍ le̍ sa̍bū nya̍ si̍nā nyɛ᷅ ya̍ I̍ di̍mūl nya̍ wo̍ pɛ̄ŋgu̍ le̍ wo̍? Ō cho̍ fo̍ndōle̍, 
lā tu̍i̍ī nyɛ᷅ ya̍ I̍ di̍mī wo̍ le̍. 

44Māsa̍ nyi̍nāā wɔ̄ɔ̍ŋnda̍, ndu̍ cho̍ fi̍nyā nyā ni̍. Ndu̍yɛ̍, sɔ̄ɔ̍ŋ hi̍nī fi̍nyā nya̍ kɔ̄llo̍ 
wo̍ŋ, mu̍ŋ nya̍ hɛ̍na̍ŋ to̍sāa̍ ni̍. O̍ kāndɔ᷄ŋndo̍ bɛ̍ɛ̍ ō wa̍ wānā dīūwāā ŋ̄wāŋndā 
chīe̍e̍. Ō cho̍ wa᷅na̍ si̍m o̍ tōnya̍ chōo̍ le̍, kāni̍ fo̍ndōle̍, tōnya̍ o̍ tōnya̍ cho̍ o̍ ndu̍ 
ni̍ŋ te̍. Ō dīmi̍ bɛ̍ɛ̍ cho̍ōla̍ŋ ō bāāla̍ŋ te̍. Kāni̍ fu̍u̍le̍, wāna̍ lāchōōwāa̍ o̍ cho̍ ni̍. 
Ndu̍yɛ̍, ndu̍ vi̍ām wa᷅ŋnda̍ chōōla̍ŋ dīmīo̍o̍ ni̍. 

45Kɛ̍, ya̍ ya̍, tōnya̍a̍ ya̍ I̍ di̍mūl nya̍ ni̍. Le̍ sa̍bōo̍ ho̍ō nya̍ lāāla̍ŋ a̍ ya̍ le̍ ni̍. 

46Nya̍ ki̍nɛ̍i̍, wānā pi᷅lɛ̍ bɛ̍ɛ̍ cho̍ o̍ chɔ᷅m māā I̍ to̍sa̍ ni᷅ŋ yɔ̄ŋ wɔ̄ɔ̍ŋndo̍ lēpīlɛ̍ bɛ̍ɛ̍ 
wo̍? Wānā bɛ̍ɛ̍. Kɛ̍, o̍ ko̍ŋ kɔ̍ɔ̍lī, tē ō wa̍ tōnya̍a̍ pɛ̍ ya̍ I̍ cho̍ nya̍ dīmūllo̍ ni̍, mɛ̄ɛ̍ vɛ᷅ 
ni᷅ŋ lā la̍a̍lāŋ a̍ ya̍ le̍? 

47Wānā o̍ wāna̍ cho̍ chu̍a̍ Mɛ̄lɛ̄ka̍ pɛ̍, yāŋɔ̄ɔ̍ o̍ ya᷅ŋ ni᷅la̍ŋ o̍ dīōmnda̍ Mɛ̄lɛ̄ka̍la̍ŋ ni̍. 
Ndu̍yɛ̍, sa̍bū nya̍ ye᷅ŋ dīōmnda̍ Mɛ̄lɛ̄ka̍la̍ŋ lānī lē wo̍ cho̍ ni̍ māā lā cho̍ chu̍a̍u̍wāā 
ndɔ̄ le̍.” 

Lɔɔ̍p̍a̍ mi ̍E̍bīlāha᷅m via̍̍lu᷄ŋ Chii̍s̍ū wa̍ niŋ᷅ 
48Mi̍ Chu̍ūwa̍ mūlūl Chi̍i̍sū āā, “Nyɛ̄ na̍a̍ ŋ̄ dīmi̍ māā Sāme̍e̍līāānɔ̄ɔ̍ ŋ̄ chō ni̍ wo̍, 
ndu̍yɛ̍, māā nyi̍nā wɔ̄ɔ̍ŋndo̍ ndu̍ cho̍ nu̍m kɔ̄ɔ̄lī ni̍ wo̍, tōnya̍ kpe̍e̍kpe̍i̍ na̍a̍ ŋ̄ dīmi̍ 
ni̍.” 

49Mi̍ Chi̍i̍sū mu̍lī āā, “Nyi̍nā wɔ̄ɔ̍ŋ o̍ nyi̍nā wɔ̄ɔ̍ŋ ō cho̍ ya̍ kɔ̄ɔ̄lī le̍. Fi̍nyā nūu̍, ndu̍ 
ya̍ ya̍ I̍ cho̍ bɛ̄ɛ̄le̍ŋ kīo̍o̍ ni̍. Kɛ̍, mi̍ nya̍ nya̍ wā ya̍ lābɛ̄ɛ̄ tɛ̍ɛ̍mbūū. 

50Ndu̍yɛ̍, I̍ cho̍ sa̍ŋgālā nūūvīāā ŋ̄wāŋndā chīe̍e̍ o̍ bā le̍. Wānā cho̍, o̍ cho̍ kīndīo̍o̍ 
māā I̍ sɔ̍la̍ sa̍ŋgālāa̍ wo̍. Ndu̍ su̍a̍ā le̍ ya̍ ni̍. 

51Mī di̍mu̍l nya̍ tōnya̍a̍ wa̍la̍ŋ, wānā o̍ wāna̍ chu̍a̍ nyɛ̄ ya̍ I̍ di̍mi̍ wo̍ pɛ̍, ō vi᷅ lɛ̍ le̍.” 

52O̍ ko̍ŋ, mi̍ Chu̍ūwa̍ dīmī āā, “Ŋ̄ sīna̍ ni᷅ŋ lēkɛ̍ndɛ̍ī māā nyi̍nā wɔ̄ɔ̍ŋndo̍ cho̍ nu̍m 
kɔ̄ɔ̄lī ni̍. E̍bīlāha᷅m vi᷅. Wānāa̍ su̍a̍ā le̍ Mɛ̄lɛ̄ka̍ wa̍ bɛ̍ɛ̍ ā vī. Ndu̍ ŋ̄ dīmī ni̍ māā wānā 
o̍ wāna̍ chu̍a̍ nyɛ̄ ŋ̄ dīmi̍ wo̍ pɛ̍, ō vi᷅ le̍? 

53Nāa̍ fi̍nyā nāā ma̍māa̍ E̍bīlāha᷅m ndu̍ vi᷅ wɔ̄, bāā dīmīo̍o̍ ŋ̄ chō ni̍ māā nu᷄m hi̍o̍ū 
a̍ E̍bīlāha᷅m? Wānāa̍ su̍a̍ā le̍ Mɛ̄lɛ̄ka̍ wa̍ nda̍ vī. A̍ la̍a̍la̍ŋ, wāna̍ māāvɛ̄ɛ̍nɛ̍ ŋ̄ chō 
yɛ̄?” 

54Mi̍ Chi̍i̍sū mu̍lī nda̍ dīōm āā, “Tē ndu̍ o̍o̍ wa̍ pɛ̍ ya̍ pi̍la̍ cho̍ sāŋgāla᷄ŋndo̍ ni̍, 
sāŋgālā kōŋ ndu̍ o̍o̍ ve᷅ nyɛ᷅ o̍ nyɛ̄ le̍. Wāna̍ sa̍ŋgālā ya̍ wo̍, ndu̍ cho̍ Fi̍nyā nūu̍ ni̍, 
Mɛ̄lɛ̄ka̍ nya̍ dīmi̍ māā ndu̍ nya̍ chō pīɛ̄īyo̍ ni̍ wo̍, ndu̍ kpe̍e̍kpe̍i̍. 

55Nya̍ nya̍ si̍nā ndu̍ le̍. Kɛ̍, ya̍ ya̍ I̍ si̍nā ndu̍. Tē I̍ di̍mi̍ pɛ̍ māā I̍ si̍nā ndu̍ le̍, mɛ̄ɛ̍ I̍ 
si̍mnu᷄ŋ wa᷅na̍ lāchōōwā mɛ̄ɛ̍ nya̍ chō yɛ̍. Kɛ̍ ndu̍yɛ̍, I̍ si̍nā ndu̍. Ndu̍yɛ̍, I̍ chu̍ā nyɛ᷅ 
o̍ di̍mī wo̍. 

56Mi̍ E̍bīlāha᷅m fi̍nyā nyā ma̍mā o̍ na᷅ŋ kɔ̄l, kāni̍ fo̍ndōle̍, ndu̍ o̍o̍ nɔ̍ le̍ te̍le̍ŋ nī 
hu̍nāa̍ chɔ̄ɔ̍. Ndu̍yɛ̍, mbo̍ chā te̍le̍ŋ nī hu̍nāa̍ mbo̍ nāŋ kɔ̄l.” 

57Mi̍ Chu̍ūwa̍ dīmūl ndu̍ āā, “A̍ cho̍ wɔ̍ bɛ̍ɛ̍ wɔ̍sīlā be̍le̍-ŋu̍ɛ̍ɛ̍nu̍ le̍, vɛ̄ɛ̍nɛ̍ ŋ̄ lōōku̍ 
yɛ̄ E̍bīlāha᷅m chɔ̄?” 

58Mi̍ Chi̍i̍sū mu̍lī āā, “Mī di̍mu̍l nya̍ tōnya̍a̍ wa̍la̍ŋ, lɔ̍ɔ̍pa̍ E̍bīlāha᷅m vi̍a̍lūŋ, I̍ wa̍ 
ni᷅ŋ.” 

59Mɛ̄ɛ̍ Chi̍i̍sū so̍ō le̍nde̍, ma̍ chɔ̄ɔ̄vīāā pōūta̍ŋ le̍ ndu̍ vīī vīīyo̍. Kɛ̍, mi̍ Chi̍i̍sū 
vi̍a̍ŋnu᷄ŋ mbo̍ māl chīɛ̍i̍ Mɛ̄lɛ̄ka̍a̍ mbo̍ kūānu᷄ŋ. 

Chɔ᷄ŋ 9 

Chii̍s̍ū siŋ̍gi ̍po̍ nda̍ vēlū ō sūmɛi̍y̍o̍ 



2247 

 

 
Kisi Bible Quick 

© 2013 Bible Society in Liberia. 
 

 
 

 

1Bōōndi̍i̍ pi᷅lɛ̍ mɛ̄ɛ̍ Chi̍i̍sū wa̍ hīōūwɔ̄ɔ̍, mbo̍ chā wānā su̍mɛ̍i̍yo̍. Pōo̍ ho̍ō yɛ̍, ō 
sūmɛ̍i̍ nda̍ a̍a̍ ve̍lū ndu̍ ni̍. 

2Mi̍ Chi̍i̍sū bu̍ɛ̍i̍yāā ndūa̍a̍ nyūnā ndu̍ āā, “Ti̍chā, yɔ̄ŋ wɔ̄ɔ̍ŋ nɛ̄ɛ̍nɛ̍ to̍sa̍ yɛ̄ ma̍ vīālū 
pōo̍ ho̍ō ō sūmɛ̍i̍? Yɔ̄ŋ wɔ̄ɔ̍ŋ ndu̍ pi̍la̍a̍ ni̍, ɔ̄ɔ̄ yɔ̄ŋ wɔ̄ɔ̍ŋ wānāa̍ ve̍lū ndu̍ wa̍?” 

3Mi̍ Chi̍i̍sū mu̍lī āā, “Ō cho̍ le̍ yɔ̄ŋ wɔ̄ɔ̍ŋ ndɔ̄ le̍, ɔ̄ɔ̄ le̍ yɔ̄ŋ wɔ̄ɔ̍ŋ wānāa̍ ve̍lū ndu̍ wa̍ 
le̍. Ō sɔ̄la̍ sūmāa̍ ho̍ō le̍ mī Mɛ̄lɛ̄ka̍ chɔ᷄m kpāāya̍ ndɔ̄ɔ̍ o̍ yōōmū pōo̍ ho̍ō ni᷄ŋ mī 
wāŋnda̍ chē. 

4Ŋ̄ nɔ̄ mī ŋ̄ tōsa̍ wa̍li̍ wāna̍ ve᷅m ya̍ wo̍ bōōndi̍i̍ pāa̍le̍ŋ lē chō ve̍. Nyūmnda̍ŋ mā 
chō tōlɔ̄ɔ̄. O̍ ko̍ŋ, wānā to̍sā lɛ̍ wa̍li̍ le̍. 

5Bōōndi̍i̍ ya̍ I̍ cho̍ he̍ī o̍ chi̍e̍ēŋndo̍ ni᷄ŋ nde̍, ya̍ cho̍ nyɛ̄ wa̍wo̍ŋndo̍ le̍ chi̍e̍ēŋndo̍ 
ni̍.” 

6Mɛ̄ɛ̍ Chi̍i̍sū di̍mi̍ dīōmnda̍ŋ nda᷅ŋ, mbo̍ tūfū lɔ̄lūa̍ŋ lɛ̄ŋ. Mbo̍ līndā pūūlōo̍ a̍ ma̍ŋ. 
Mbo̍ sūū pōo̍ ho̍ō o̍ lāhɔ̄l. 

7Mbo̍ dīmūl ndu̍ āā, “Kɔ̍ mā kɔ̍ pu̍lū hɔ̄lla̍ o̍ Pīo̍o̍ Sa̍i̍lo̍wām.” Sa̍i̍lo̍wām tɛ̄ɛ̄sīāā 
ndɔ̄ɔ̍ cho̍ ni̍ āā, vīōmɔ̄ɔ̍. Mi̍ pōo̍ ho̍ō kūā mbo̍ kɔ̍ pu̍lū hɔ̄lla̍. O̍ ko̍ŋ kɔ̍ɔ̍lī, mbo̍ 
mīīŋgū. Ndu̍yɛ̍, ō wa̍ ni᷅ŋ chɔ̄ɔ̍. 

8Mɛ̄ɛ̍ wānāā nda̍ chīɛ̄ɛ̄li̍āŋ nda̍, a̍ wānāā nda̍ a̍a̍ cha᷅ ndu̍ pāāndū pīɛ̄īle̍ŋ nda̍ chē 
ndu̍, ma̍ kāndū nyūūni̍āŋndo̍. Ma̍ dīmī āā, “Ō cho̍ po̍o̍ ho̍ō le̍ ndu̍ o̍o̍ nɔ̍ pāāndū 
cha᷄lle̍ pīɛ̄īle̍ŋ te̍?” 

9Mi̍ ā pūm dīmī āā, “Ndu̍ ni̍.” Kɛ̍, mi̍ ha̍ā dīmī āā, “Ō cho̍ ndu̍ le̍. Vēla᷅ŋndo̍ ko̍ni̍ 
nda̍ vēla᷅ŋ ni̍.” O̍ ko̍ŋ, mi̍ pōo̍ pi̍la̍ di̍mī āā, “Ya̍ ni̍.” 

10Ma̍ nyūnā ndu̍ āā, “Vɛ̄ɛ̍nɛ̍ ŋ̄ lōōku̍ yɛ̄ chɔ̄?” 

11Mi̍ pōo̍ mūlī āā, “Po̍ nda̍ vēēlū āā, Chi̍i̍sū wo̍, ndu̍ li̍nda̍ pūūlōo̍ ni̍ mbo̍ sūū ya̍ 
o̍ lāhɔ̄l. Mbo̍ dīmūl la̍ āā, ‘Kɔ̍ mā kɔ̍ pu̍lū hɔ̄lla̍ o̍ Pīo̍o̍ Sa̍i̍lo̍wām.’ Mi̍ ku̍ā mi̍ kɔ̍ 
pu̍lū hɔ̄lla̍. Mɛ̄ɛ̍ ya̍ pu̍lū, mi̍ cha᷅.” 

12Ma̍ nyūnā āā, “Kūɛ̍ɛ̍nɛ̍ po̍ ka̍lāa̍ cho̍ yɛ̄?” Mbo̍ mūlī āā, “I̍ si̍nā bā o̍ cho̍ le̍.” 

Ku̍ndā Fālīsii̍̄ya̍ nyūūnia̍̍a̍ po̍ Chii̍s̍ū siŋ̍gi ̍wo̍ 
13Ma̍ hūŋ a̍ po̍ ndu̍ o̍o̍ wa̍ ko̍ŋ o̍ su̍mɛ̍i̍ yo̍, nāa̍ ku̍ndā Fālīsi̍īya̍ chūā. 

14Ndu̍yɛ̍, o̍ pāa̍le̍ pɛ̍ŋgīāālē Chu̍ūwa̍ chōo̍ Chi̍i̍sū ndu̍ o̍o̍ li̍nda̍ pūūlōo̍ ni̍ mbo̍ 
tōsā mi̍ pōo̍ chā. 

15Ku̍ndā Fālīsi̍īya̍ bɛ̍ɛ̍ ma̍ nyūnā pōo̍ a̍ mɛ̄ɛ̍ o̍ lo̍o̍ku̍ chɔ̄ yɛ̍. Mbo̍ dīmūl nda̍ āā, 
“Mɛ̄ɛ̍ o̍ su̍u̍ pūūlōo̍ ya̍ o̍ lāhɔ̄l, mi̍ kɔ̍ pu̍lū hɔ̄lla̍ mi̍ wa᷅ ni᷅ŋ chɔ̄ɔ̍.” 

16Mi̍ ku̍ndā Fālīsi̍īya̍ ā pūm ā dīmī āā, “Wāna̍ to̍sa̍ ke̍ŋ ndo̍, ō ve᷅ ni̍ŋ Mɛ̍lɛ̄ka̍ le̍ 
ve᷅m ndu̍ le̍. Kāni̍ fo̍ndōle̍, ō tɛ̄ɛ̄mbu̍u̍ sāwa̍ pāa̍le̍ na̍a̍ lē pɛ̄ŋgīāā le̍ŋ.” Kɛ̍, mi̍ 

Fālīsi̍īya̍ ā pīli̍a̍ā dīmī āā, “Tē wānā ko̍ŋ ndu̍ o̍o̍ wa̍ wāna̍ yɔ̄ŋ wɔ̄ɔ̍ŋ pɛ̍, vɛ̄ɛ̍nɛ̍ ndu̍ 
o̍o̍ nɔ̍lā yɛ̍ sɔ̄ɔ̍ŋ kɔ̄ndɔ̄fi̍li̍ ŋ̄ wāā nu̍a̍ā tōsā?” O̍ ko̍ŋ, mi̍ pīɔ̄ūwa᷅ŋndo̍ dēl nda̍ tɛ̍ɛ̄ŋ. 

17Ma̍ hīāū lāchī a̍ po̍ ndu̍ o̍o̍ wa̍ ko̍ŋ o̍ su̍mɛ̍i̍ yo̍ nyūūnīa̍a̍. Ma̍ dīmī āā, “A̍ di̍mi̍ 
māā po̍ ko̍ŋ to̍sa̍ ni̍ ma̍ chā. Vɛ̄ɛ̍nɛ̍ nu̍m yīya̍ŋ yɛ̍ a̍ ndu̍ o̍kɔ̄ɔ̄?” Mbo̍ mūlī āā, 
“Wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍.” 

18Kɛ̍, wānāā bɛ̄ndūāā Chu̍ūwa̍ ā lāāla̍ŋ ndi̍ māā pōo̍ ho̍ō ō wa̍ pāāndū ō sūmɛ̍i̍, 
kɛ̍ mbo̍ wā ni᷅ŋ chɔ̄ɔ̍ le̍, mɛ̄ɛ̍ ma̍ vēēlū fi̍nyā ndɔ̍ a̍ kāla̍ ndɔ̄. 

19Vēēlōo̍ nda̍ ma̍ nyūnā nda̍ āā, “Po̍ nyāa̍ cho̍ ho̍ō ni̍? Ō sūmɛ̍i̍ nya̍ vēlū ndu̍ lē 
kɛ̍ndɛ̍ī ni̍? Mɛ̄ɛ̍ vɛ̄ɛ̍nɛ̍ o̍ lo̍o̍ku̍ yɛ̄ ni᷅ŋ chɔ̄ pɛ̄ŋgo̍o̍ ho̍ō?” 

20Mi̍ fi̍nyā ndɔ̄ a̍ kāla̍ ndɔ̄ a̍ mu̍lī āā, “Ŋ̄ sīnā māā po̍ nāa̍ cho̍ ho̍ō ni̍. Ndu̍yɛ̍, ŋ̄ sīnā 
māā ō sūmɛ̍i̍yo̍ na̍a̍ ŋ̄ vēlū ndu̍ ni̍. 

21Kɛ̍, ŋ̄ si̍nā mɛ̄ɛ̍ o̍ lo̍o̍ku̍ chɔ̄ yɛ̍ le̍. Ndu̍yɛ̍, ŋ̄ si̍nā wa᷅na̍ to̍sa̍ mbo̍ chā wo̍ le̍. 
Wāŋndo̍ chō ni᷅ŋ lāŋu̍nɔ̄ ka̍lā. Lā nyūna̍ ndu̍ mī ndu̍ pi̍la̍ chɔ̍m nya̍.” 

22Wānāa̍ ve̍lū pōo̍ ho̍ō wa̍ ā dīmi̍ fo̍ndō le̍nde̍ le̍. Ā wa̍ wānāā bɛ̄ndūāā Chu̍ūwa̍ 
wōo̍. Kāni̍, wānāā bɛ̄ndūa̍a̍ ha̍ā, nda̍ a̍a̍ chɛ̍la᷅ŋ ni᷅ŋ māā wānā o̍ wāna̍ nda̍ bīī pɛ̍ 
o̍ dīmīo̍o̍ māā Chi̍i̍sū ndu̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ 
le̍ wāŋnda̍ pīŋīo̍o̍ wo̍ ni̍, ā sōli̍ ndu̍ o̍ chīɛ̄ī nda̍ pīɛ̄ī Mɛ̍lɛ̄ka̍ wo̍ ni᷄ŋ. 

23Le̍ sa̍bū kōŋ, fi̍nyāa̍ pōo̍ ho̍ō a̍ kālāa̍ ā dīmi̍ ni̍ āā, “Wāŋndo̍ chō ni᷅ŋ lāŋu̍nɔ̄ kālā. 
Nya̍ pi̍la̍ lā nyūna̍ ndu̍.” 

24O̍ ko̍ŋ, ma̍ vēēlū vɛ̄lɛ̄ po̍ nda̍ a̍a̍ ve̍lū ko̍ŋ o̍ su̍mɛ̍i̍ yo̍ dīi̍ŋ ndɔ̄ɔ̍. Ma̍ dīmūl ndu̍ 
āā, “Ŋ̄ sīnā māā wāna̍ to̍sa̍ ko̍ŋ ma̍ chā wo̍, wāna̍ yɔ̄ŋ wɔ̄ɔ̍ŋndo̍ o̍ cho̍ ni̍. Le̍la̍ŋ, 
di̍mu̍l lɔ̍ na̍a̍ tōnya̍a̍ le̍ Mɛ̄lɛ̄ka̍.” 

25Mi̍ pōo̍ dīmī āā, “Ō wa̍ wa᷅na̍ yɔ̄ŋ wɔ̄ɔ̍ŋ, ō wa᷅ wāna̍ yɔ̄ŋ wɔ̄ɔ̍ŋ te̍, ya̍ ya̍ I̍ si̍nā ke̍ŋ 
te̍. Ō ya̍ I̍ si̍nā wo̍ ko̍ni̍ cho̍ ni̍, I̍ wa̍ pāāndū ō sūmɛ̍i̍. Kɛ̍, I̍ cho̍ ni᷅ŋ chɔ̄ɔ̍.” 

26Ma̍ nyūnā ndu̍ āā, “Ō yɛ̄ɛ̄ o̍ to̍sa̍ yɛ̄ a̍ nūm? Vɛ̄ɛ̍nɛ̍ o̍ lo̍o̍ku̍ yɛ̄ tōsā ma̍ chā?” 

27Mbo̍ mūlūl nda̍ āā, “I̍ chɔ̍m nya̍ ni᷅ŋ. Bāā lā tūi̍i̍ le̍? Ɔ̍ɔ̄ le̍ sa̍bū nya̍ hɛ̄na̍ŋ vɛ̍lɛ̄ le̍ 
ndi̍ tūēīyɔ̄ɔ̍ wo̍? Bāā nya̍ bɛ̍ɛ̍ lā hɛ̄na̍ŋ mī lā sīmnu᷄ŋ bu̍ɛ̍i̍yāā ndɔ̄ nɛ̄ɛ̍?” 

28Ma̍ yēī ndu̍. Mā dīmī āā, “Nu᷄m cho̍ bu̍ɛ̍ī ndɔ̄ɔ̍ ni̍. Na̍a̍ na̍a̍ bu̍ɛ̍i̍yāa̍ Mūu̍sē wa̍ 
na̍a̍ ŋ̄ chō ni̍. 

29Ŋ̄ sīnā kpe̍e̍kpe̍i̍ māā Mūu̍sē ndu̍ ndu̍ mi̍ Mɛ̄lɛ̄ka̍ sūāā nāa̍ ndu̍ chu̍a̍. Kɛ̍, lāŋu̍nɔ̄ 
kōŋ ndu̍, ŋ̄ lōōnu̍ŋ māā Mɛ̄lɛ̄ka̍ le̍ ve᷅m ndu̍ le̍.” 

30Mi̍ pōo̍ dīmī āā, “Kpa̍, mɛ̄ɛ̍ he̍ī chō sūɛ̍i̍ bi̍ī wānā kɔ̄ndɔ̄fi̍li̍. Pōo̍ ho̍ō tōsa̍ mi̍ cha᷅. 
Vɛ̄ɛ̍nɛ̍ nya̍ lōōkū yɛ̍ dīmī māā ō cho̍ Mɛ̍lɛ̄ka̍ le̍ ve᷅m ndu̍ le̍? 

31Ŋ̄ sīnā kpe̍e̍kpe̍i̍ māā wānāa̍ to̍sā yɔ᷅ŋ wɔ̄ɔ̍ŋndo̍ wa̍, Mɛ̄lɛ̄ka̍ mu̍lī pi̍ɛ̍īlē ndāle̍ŋ 
te̍. Wānāa̍ pi̍ɛ̍ī ndu̍, o̍ ko̍ŋ kɔ̍ɔ̍lī, mā tōsā nyɛ᷅ ndu̍ Mɛ̄lɛ̄ka̍ ō hɛ̄na̍ŋ ndo̍ wa̍, nda̍ o̍ 
mu̍lī pi̍ɛ̍īlē ndāle̍ŋ ni̍. 

32Kāni̍ mi̍ chi̍e̍ēŋndo̍ kāndu᷄ŋ, wānā tu̍i̍i̍ yɔ̍ nu̍a̍ā māā wāŋndo̍ tōsa̍ ni᷅ŋ mi̍ wāna̍ 
nda̍ vēlū ō sūmɛ̍i̍ yo̍ ō chā le̍. 

33Tē ndu̍ o̍o̍ ve̍ Mɛ̍lɛ̄ka̍ le̍ ve᷅m lāŋu̍nɔ̄ɔ̍ ho̍ō le̍, ndu̍ o̍o̍ nɔ̍lā mī ndu̍ o̍o̍ to̍sa̍ sūɛ̍i̍ 
wa̍ā nu̍a̍ā le̍.” 

34Mɛ̄ɛ̍ pōo̍ sōō le̍nde̍, ma̍ dīmūl ndu̍ āā, “Nu᷄m cho̍ ho̍ō chɔ̍ŋ a̍ vīōlɔ᷄ŋ nu̍mndo̍ o̍ 
yɔ̄ŋ wɔ̄ɔ̍ŋndo̍ ni᷄ŋ ko̍ni̍ ŋ̄ chō ni̍, nu᷄m pɛ̍ɛ̍kū na̍a̍ ni̍?” Ma̍ sōlī ndu̍ o̍ chīɛ̄ī nda̍ pīɛ̄ī 
Mɛ̍lɛ̄ka̍ wo̍ ni᷄ŋ, māā ō pi̍ɛ̍ī lɛ̄ Mɛ̄lɛ̄ka̍ lo̍ŋ te̍. 

Chii̍s̍ū hiŋ᷅ le̍ mbō tōsa̍ mī wānāā sūmɛi̍y̍a̍ chē 
35Mi̍ Chi̍i̍sū tu̍ɛ̍ī māā ā sōli̍ pōo̍ ho̍ō o̍ chīɛ̄ī nda̍ pīɛ̄ī Mɛ̍lɛ̄ka̍ wo̍ ni᷄ŋ. O̍ ko̍ŋ, mi̍ 
Chi̍i̍sū nu̍u̍vīāā ndu̍. Mɛ̄ɛ̍ o̍ sa̍a̍lu̍ŋ ndu̍, mbo̍ nyūnā ndu̍ āā, “Ā nɔ̄ pa̍ ti̍i̍nda᷄ŋndo̍ 
o̍ wa᷅na̍ nda̍ vēēlū āā, Po̍ Wānā Pɔ̍nɔ̍ɔ̍ wo̍ ni᷄ŋ?” 

36Mi̍ pōo̍ mūlī āā, “Fāllo̍, chɔ̍m ya̍ wāna̍ nda̍ vēēlū ko̍ŋ āā, Po̍ Wānā Pɔ̍nɔ̍ɔ̍ wo̍ le̍ 
mī dɔ̍ū tīīnda᷄ŋndo̍ o̍ ndu̍ ni̍ŋ.” 

37Mi̍ Chi̍i̍sū di̍mūl ndu̍ āā, “Ā chē ni᷅ŋ ndu̍. Ya̍ cho̍ ho̍ō sūūki̍āŋndo̍ a̍ nūm ndo̍, ya̍ 
cho̍ wānā ko̍ŋ ni̍.” 

38Mi̍ pōo̍ dīmī āā, “I̍ dɔ̍ū tīīnda᷄ŋ nūu̍ o̍ nūm ni̍ŋ, Māsānɔ̄ɔ̍.” O̍ ko̍ŋ, mbo̍ bēŋ Chi̍i̍sū 
wūla̍ŋ. 

39Mi̍ Chi̍i̍sū di̍mī āā, “Le̍ wāŋnda̍ yāmɛ̍i̍ kīlūllo̍, o̍ ko̍ŋ kɔ̍ɔ̍lī, mī I̍ tu̍si̍ nda̍ nyɛ̄ 
pālāa̍ chōo̍, le̍la̍ŋ, ya̍ I̍ hi᷅ŋ o̍ chi̍e̍ēŋndo̍ ho̍ō ni᷄ŋ ni̍. O̍ ko̍ŋ, wānāa̍ cho̍ ā sūmɛ̍i̍ya̍ 
cho̍ chɔ̄, ndu̍yɛ̍, mī wānāa̍ chō chɔ̄ɔ̍ wa̍ ā sīmnu᷄ŋ a̍ su̍mɛ̍i̍.” 

40Mi̍ ku̍ndā Fālīsi̍īya̍ ā pūm, a̍ wa̍ lo̍ŋ nda̍ ā tūɛ̄ī dīōmnda̍ŋ nda᷅ŋ. Ma̍ nyūnā 
Chi̍i̍sū āā, “Bāā dīmīo̍o̍ ŋ̄ chō ni̍ māā na̍a̍ bɛ̍ɛ̍ ŋ̄ chō ā sūmɛ̍i̍?” 

41Mi̍ Chi̍i̍sū mu̍lī āā, “Tē nya̍ a̍a̍ sɔ̍lɔ̍la̍ŋ pɛ̍ māā lā chō ā sūmɛ̍i̍, lā ve̍ wa᷅ o̍ pɛ̄ɛ̄sā 
bɛ̄ŋgu̍ le̍ yɔ̄ŋndā nyāla̍ wɔ̄ɔ̍ŋnda̍ŋ te̍. Kɛ̍, lā dīmi̍ māā lā chō chɔ̄ɔ̍. Le̍ he̍ī, lā chō o̍ 
pɛ̄ɛ̄sāa̍ bɛ̄ŋgu̍ le̍ yɔ̄ŋndā nyāla̍ wɔ̍ɔ̍ŋnda̍ŋ.” 

Chɔ᷄ŋ 10 

Pɛɛ̄k̄ōo̍ a̍ wānā ma̍ndāā lāsāa̍ o̍kɔɔ̄̄ 
1Mi̍ Chi̍i̍sū di̍mī āā, “Mī di̍mu̍l nya̍ tōnya̍a̍ wa̍la̍ŋ, wāna̍ mɛ̍i̍ pɛ̍ dīo̍o̍ le̍ lūɛ̄īyɔ̄ɔ̍ o̍ 
fo̍ndāŋ māndāā lāsāa̍, ndu̍yɛ̍, mbō kēēku̍ nāa̍ che᷅le̍ŋ pɛ̍, wānā ko̍ŋ, vīīnɔ̄ɔ̍ o̍ cho̍ 
ni̍. 

2Wāna̍ ke̍e̍kū ho̍ō o̍ dīo̍o̍ mbō lūɛ̄ī yo̍, ndu̍ cho̍ wāna̍ cho̍ sāa̍ māndāa̍ wo̍ ni̍. 

3Ndu̍yɛ̍, kūmbūllo̍ wāna̍ ma̍ndā di̍o̍o̍ wo̍ ō kūmbūl ndu̍ dīo̍o̍ ni̍. Wāna̍ cho̍ sāa̍ 
māndāa̍ wo̍, sāa̍ ndūa̍a̍ sīnā di̍ōm ndɔ̄ɔ̍. Vēēlōo̍ nda̍ dīōla̍ŋ ā pīlɛ̍ŋ pi̍lɛ̍ŋnda̍, mbō 
fūla̍ a̍ nda̍. 

4Tē ō sōli̍ a̍ ndūa̍a̍ pɛ̍ kpo̍u̍, ō si᷄m nda̍ lāchī, ndu̍yɛ̍, mā tōl ndu̍ kɔ̄ɔ̄lī. Fo̍ndōle̍, ā 
sīnā di̍ōm ndɔ̄ɔ̍. 

5Ā tu᷅l wa̍nā che᷅le̍ŋ kɔ̄ɔ̄lī le̍. Nyāānɔ᷄ŋndo̍ nda̍ nyāānūŋ ndu̍ ni̍, kāni̍ fo̍ndōle̍, ā 
si̍nā di̍ōm wānā ko̍ŋ te̍.” 

6Tāle̍ Chi̍i̍sū di̍mu̍l nda̍ wo̍, ndu̍ cho̍ ho̍ō ni̍. Kɛ̍, ā sīna̍ nyɛ᷅ kpe̍e̍kpe̍i̍ o̍ wa̍ nda̍ 
chɔ̄mndo̍ wo̍ le̍. 

Chii̍s̍ū cho̍ wāna̍ cha̍ā sa̍a̍ māndā wo̍ ni ̍
7O̍ ko̍ŋ, mi̍ Chi̍i̍sū di̍mī vɛ̄lɛ̄ āā, “Mī di̍mu̍l nya̍ tōnya̍a̍ wa̍la̍ŋ, ya̍ I̍ cho̍ māchūāā 
mɛ̄ɛ̍ dīō sāa̍ kēēkū wo̍ chō nu̍a̍ā yɛ̍. 

8Wānāa̍ hi᷅ŋ pāāndū ya̍ tāse̍ wa̍ kpo̍u̍, vīīya̍ nda̍ chō ni̍. Kɛ̍, sāa̍ ā ye᷄ŋ nda̍ lānī le̍. 

9Ya̍ I̍ cho̍ māchūāā māā dīo̍o̍. Ndu̍yɛ̍, wānā o̍ wāna̍ ke̍e̍ku̍ o̍ ya̍ ni̍ŋ pɛ̍, ō sɔ̄la̍ 
pīōŋɔ̄ɔ̍. O̍ ko̍ŋ kɔ̍ɔ̍lī, ō nɔ̄lā mbō lūɛ̄ī mbō fūla̍, mbō sāālu̍ŋ nyɛ̍ dīāā o̍ nɔ̍ le̍ sɔ̄lāa̍ 
wo̍. 

10Vīīnɔ̄ɔ̍ ndu̍ ndu̍, le̍ chīīmbūūwo̍ a̍ dīyɔ̄ɔ̍ a̍ tɛ̄ɛ̄mbūūwo̍ ko̍ni̍ o̍ hu᷅ŋ ni̍. Kɛ̍, ya̍ ya̍ 
I̍ hi᷅ŋ māhūnāā le̍ mī wāŋnda̍ sɔ̄la̍ yōōmū kpe̍e̍kpe̍i̍yo̍, ndu̍yɛ̍, mā sɔ̄la̍ nyɛ̄ o̍ nyɛ̍ 
nda̍ nɔ̄ le̍ sɔ̄lāa̍ le̍ wāa̍ yōōmū kpe̍e̍kpe̍i̍. 

11“Ya̍ cho̍ wānā ma̍ndāā lāsāa̍ o̍ dɔ̍ū kɔ̄llo̍ kpo̍u̍ o̍ sāa̍ ndūa̍a̍ lo̍ wo̍ ni̍. Wānā 
ma̍ndāā lāsāa̍ o̍ dɔ̍ū kɔ̄llo̍ kpo̍u̍ o̍ sāa̍ ndūa̍a̍ lo̍ wo̍, ndu̍ cho̍ ō chɛ̄lāā le̍ wūo̍o̍ le̍ 
sāa̍, hāli̍ kpe̍ŋ ā yɔ̄nu᷄ŋ nyɛ̍ le̍. 

12Wāna̍ nda̍ chūā ho̍ō le̍ sāa̍ wāa̍ lēhɔ̄l lo̍, ndu̍ ndu̍ cho̍ wa̍nā ma̍ndāā lāsāā le̍. 
Ndu̍yɛ̍, ō cho̍ ndu̍ le̍ nɔ̍ sāa̍ le̍. Tē wānā wa̍ā le̍ndo̍o̍ ō chē vīsī bīyāa̍ pɛ̍, 
nyāānɔ᷄ŋndo̍ o̍ nya̍a̍nūŋ ni̍ mbō mɛ̄i̍ sāa̍ lo̍ŋ. O̍ ko̍ŋ, mī vīsī bīyāa̍ de᷄l ō pīlɛ̍ chōo̍ 
mbō pūūsi̍a̍a̍ vɛ̄lɛ̄ ā tūāā. 

13Le̍ sa̍bū o̍ nya̍a̍nūŋ ndo̍ cho̍ ni̍ māā chūa̍a̍ ko̍ni̍ nda̍ chu̍a̍ ndu̍ le̍ wāa̍ sāa̍ lēhɔ̄l 
ni̍. Le̍ he̍ī, ō būūla̍ŋ a̍ nda̍ le̍. 

14-15Ya̍ cho̍ wānā ma̍ndāā lāsāa̍ o̍ dɔ̍ū kɔ̄llo̍ o̍ sāa̍ ndūa̍a̍ lo̍ wo̍ ni̍. Mɛ̄ɛ̍ Fi̍nyā nūu̍ 
sīnā ya̍, ndu̍yɛ̍, mi̍ si̍nā Fi̍nyā nūu̍ yɛ̍, le̍nde̍ ko̍ni̍ ya̍ I̍ si̍nā sa̍a̍ nīa̍a̍, ndu̍yɛ̍, mi̍ nda̍ 
si̍nā ya̍ ni̍. Ndu̍yɛ̍, I̍ cho̍ ō chɛ̄lāā mī vi᷅ hāli̍ kpe̍ŋ māā ā yɔ̄nu᷄ŋ nyɛ̍ le̍. 

16I̍ nɔ̍ sāā che᷅le̍ŋ a̍ cho̍ o̍ ku̍ndāa̍ ho̍ō chōo̍ le̍ wa̍. Nda̍ bɛ̍ɛ̍, I̍ nɔ̍ mī hi᷅ŋ a̍ nda̍. Ā 
chō ya̍ dīōm tūēīyɔ̄ɔ̄. Ndu̍yɛ̍, ā chō sīmnɔ᷄ŋ ku̍ndāa̍ ō pīlɛ̍ mī wānā māndāa̍ ō pīlɛ̍ 
mānda̍ nda̍. 

17“Fi̍nyā nūu̍ kāāla̍ ya̍, kāni̍ fo̍ndōle̍, le̍ mɛ̄ɛ̍ ya̍ I̍ chɛ̍l le̍ mī I̍ vi᷅ mī mi̍i̍ŋgu̍ vɛ̄lɛ̄ 
yōōmū yɛ̍. 

18Wānā o̍ wānā nɔ̍lā mbō dīī ya̍ le̍, mɛ̄ɛ̍ mī ya̍ pi̍la̍ I̍ chɛ̍l mālāŋ wānā di̍ī ya̍. Ya̍ 
pi̍la̍ chɛ᷅l ni̍ mā dīī ya̍. I̍ nɔ̍ di̍ mī chɛ̍l mā dīī ya̍. Ndu̍yɛ̍, I̍ nɔ̍ di̍ mī mi̍ŋgi̍ ya̍ pi̍la̍ 
yōōmū. Nyɛ̄ Fi̍nyā nūu̍ dīmu̍l la̍ māā ya̍ I̍ to̍sa̍ wo̍, ndu̍ cho̍ ko̍ŋ ni̍.” 

19Mi̍ dīōmndā Chi̍i̍sū di̍mi̍ la̍ŋ nda̍ŋ lā tōsā mi̍ pīɔ̄ūwa᷅ŋndo̍ dēl vɛ̄lɛ̄ wāŋnda̍ tɛ̄ɛ̄ŋ. 

20Mi̍ wāŋnda̍ ta̍u̍ a̍ lo᷅ o̍ ko̍ŋ ma̍ dīmī āā, “Nyi̍nā wɔ̄ɔ̍ŋndo̍ chō ndu̍ kɔ̄ɔ̄lī. Le̍ he̍ī, ō 
hīŋa᷄ŋ le̍bo̍l o̍ cho̍ nu̍a̍ā ni̍. Lā ya᷅ŋ ndu̍ lānī le̍.” 

21Kɛ̍, mi̍ wāŋnda̍ ā pīli̍a̍ā dīmī āā, “Wāna̍ nyi̍nā wɔ̄ɔ̍ŋndo̍ chō kɔ̄ɔ̄lī wo̍, ō su̍ū 
nu̍a̍ā le̍. Mī nyi̍nā wɔ̄ɔ̍ŋndo̍ ndu̍ to̍sa̍ mī wānāā sūmɛ̍i̍ya̍ chē?” 

Wāŋnda̍ kɛɛ̄ ̍Chii̍s̍ū 
22Mi̍ bōōndi̍i̍ nda̍ bīī bɔ᷅ŋa᷅ŋndo̍ Chūlu̍sɛ̄lɛ̄m chi̍e̍e̍ ve̍ ī fūūlūū. Bōōndi̍i̍ ke̍ŋ nda̍ 
a̍a̍ lo̍o̍nūŋ a̍ pāa̍le̍ nda̍ a̍a̍ ma̍l chīɛ̍i̍ Mɛ̄lɛ̄ka̍a̍ ndu̍ Mɛ̍lɛ̄ka̍ o̍ bā ve̍ ni̍. Ndu̍yɛ̍, a̍ te̍le̍ŋ 
wɔ̄ɔ̄lē pɔ̄mbɔ̄le̍ŋ. 

23A̍ bōōndi̍i̍ ke̍ŋ, Chi̍i̍sū wa̍ bālɔ̄ɔ̍ o̍ chīɛ̍i̍ Mɛ̄lɛ̄ka̍a̍ ni᷄ŋ o̍ fo̍ndāŋ nda̍ vēēlū āā, 
Tōŋgo̍ Sɔ̍lɔ̍mɔ̄ŋndo̍ wo̍. 

24O̍ ko̍ŋ, mi̍ Chu̍ūwa̍ ā pūm ā hūŋ ma̍ chūūŋgi̍āŋ na̍a̍ o̍ wa̍ wa̍ ma̍ bālū ndu̍ si̍lɔ̍. 
Ma̍ dīmūl ndu̍ āā, “Mɛ̍i̍ na̍a̍ kūɛ̍i̍ yɛ̄īyo̍. Tē nu᷄m cho̍ Ki̍li̍tī wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍, mɛ̄ɛ̍ di̍mu̍l na̍a̍ kpe̍nde̍ke̍le̍.” 

25Mi̍ Chi̍i̍sū mu̍lī āā, “I̍ di̍mu̍l nya̍. Kɛ̍, lā lāāla̍ŋ a̍ ya̍ le̍. Wa̍lta̍ ya̍ I̍ to̍sa̍ o̍ kpāāya̍ 
fi̍nyā nūu̍ ni᷄ŋ nda̍ŋ lā chō se̍īle̍ŋ le̍ ya̍. 

26Kɛ̍, lā lāāla̍ŋ a̍ ya̍ le̍. Kāni̍ fo̍ndōle̍, lā cho̍ sa̍a̍ nī le̍. 

27Sāa̍ nīa̍a̍ nda̍ nda̍, dīōmndo̍ nda̍ tūɛ̄ī ya̍ ni̍. I̍ si̍nā nda̍. Ndu̍yɛ̍, tōlɔ̄ɔ̍ nda̍ tūāl la̍ 
kɔ̄ɔ̄lī ni̍. 

28O̍ ko̍ŋ kɔ̍ɔ̍lī, yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍, ndu̍ ya̍ I̍ ke᷅ nda̍ ni̍. Le̍ fɛ̍ɛ̍ŋ a̍ 
fɛ̍ɛ̍ŋ ā vi᷅ le̍. Ndu̍yɛ̍, wānā o̍ wāna̍ nɔ̍lā mbō pūu̍ nda̍ ya̍ o̍ bā le̍. 

29Fi̍nyā nūu̍ o̍ ke̍ ya̍ nda̍ wo̍, ndu̍ hi̍o̍ū a̍ nyɛ̄ o̍ nyɛ̄ fe̍e̍. Ndu̍yɛ̍, wānā o̍ wānā nɔ̍lā 
mbō pūu̍ nda̍ Fi̍nyā nūu̍ o̍ bā le̍. 

30Ya̍ ni̍, Fi̍nyā nūu̍ ni̍, nyɔ̄ɔ̍ ō pīlɛ̍ kpe̍ na̍a̍ ŋ̄ chō ni̍.” 

31O̍ ko̍ŋ kɔ̍ɔ̍lī, mi̍ wāŋnda̍ ha̍ā ā chɔ̄ɔ̄vīāā pōūta̍ŋ le̍ mā vīī vi̍i̍ ndu̍. 

32Mi̍ Chi̍i̍sū di̍mūl nda̍ āā, “I̍ to̍sa̍ wa̍lta̍ kɛ̍ndɛ̄lā ka̍ ka̍ lā Fi̍nyā nūu̍ ō chɔ᷄m ya̍ la̍ŋ, 
mi̍ lā chā. Wa̍lta̍ ya̍ I̍ to̍sa̍ la̍ŋ ki̍nɛ̍i̍ la̍ŋ, le̍ o̍ kūɛ̍ɛ̍nɛ̍ nya̍ hɛ̄na̍ŋ yɛ̍ mī lā vīī vīi̍ ya̍ 
a̍ pōūta̍ŋ?” 

33Mi̍ Chu̍ūwa̍ mūlī āā, “Ō cho̍ le̍ wa̍lta̍ kɛ̍ndɛ̄ le̍ na̍a̍ ŋ̄ chō nu̍m vīī le̍. Nūm wāna̍ 
chi̍o̍o̍, tē a̍ di̍mi̍ pɛ̍ māā Mɛ̄lɛ̄ka̍ ŋ̄ chō ni̍, mɛ̄ɛ̍ dīōla̍ Mɛ̄lɛ̄ka̍la̍ŋ ŋ̄ chō la̍ŋ 
tɛ̍ɛ̍mbūūwo̍ ni̍. Le̍la̍ŋ, na̍a̍ ŋ̄ hɛ̄na̍ŋ ni̍ mī ŋ̄ vi̍i̍ vi̍i̍ nu̍m a̍ pōūta̍ŋ mā vī.” 

34Mi̍ Chi̍i̍sū di̍mī āā, “Kɛ̍, ī chō ī pōōnyīāā o̍ yāu̍ nya̍ lāsāwāa̍ ni᷄ŋ māā mi̍ Mɛ̄lɛ̄ka̍ 
vēēlu̍ wāŋnda̍ mɛ̄lɛ̄ka̍la̍ŋ. 

35Ndu̍yɛ̍, ŋ̄ sīnā māā nyɛ̄ Yāu̍ Mɛ̄lɛ̄ka̍a̍ dīmi̍ wo̍ chō tōnya̍ le̍ fɛ̍ɛ̍ŋ a̍ fɛ̍ɛ̍ŋ. Nāa̍ 
Mɛ̄lɛ̄ka̍ vēēlu̍ wɔ̄ wānāā o̍ wa̍ dīōmnda̍ŋ nda᷅ŋ sūɛ̍i̍ nāa̍ nda̍ chūā wa̍ mɛ̄lɛ̄ka̍la̍ŋ, 

36ya̍ yɛ̍? Ya̍ Mɛ̄lɛ̄ka̍ chu̍a̍ māā wāna̍ cho̍ ō yɔ̄ŋga᷄ŋ le̍ ndu̍ mbo̍ vīām ya̍ o̍ 
chi̍e̍ēŋndo̍ ni᷄ŋ ndo̍, vɛ᷅ tē I̍ di̍mi̍ pɛ̍, a̍a̍, ‘Po̍ Mɛ̄lɛ̄ka̍a̍ ya̍ I̍ cho̍ ni̍,’ lā dīmi̍ māā I̍ 
tɛ̍ɛ̍mbu̍u̍ dīōla̍ Mɛ̄lɛ̄ka̍la̍ŋ? 

37Tē ō wa̍ pɛ̍ mī I̍ to̍sa̍ wa̍lta̍ Fi̍nyā nūu̍ le̍, mɛ̄ɛ̍ lā la̍a̍la᷄ŋ a̍ ya̍ le̍. 

38Kɛ̍ ndu̍yɛ̍, tē wa̍lta̍ Fi̍nyā nūu̍ ya̍ I̍ cho̍ tōsāa̍ ni̍, mi̍ chē bɛ̍ɛ̍ lā lāāla̍ŋ a̍ ya̍ le̍ ni̍, 
kɛ̍, ō wa̍ bɛ̍ɛ̍ le̍ wa̍lta̍ la̍ŋ lā lāāla̍ŋ. O̍ ko̍ŋ, lā chō sīnā wa̍la̍ŋ māā ya̍ ni̍, Fi̍nyā nūu̍ 
ni̍, māā nyɔ̄ɔ̍ ō pīlɛ̍ na̍a̍ ŋ̄ chō ni̍.” 

39O̍ ko̍ŋ kɔ̍ɔ̍lī, ma̍ kīndī vɛ̄lɛ̄ le̍ ndu̍ bīyɔ̄ɔ̍. Kɛ̍, mbo̍ hīālu᷄ŋ nda̍. 

40Mi̍ Chi̍i̍sū lo᷅ o̍ ko̍ŋ mbo̍ mīīŋgū Chɔ̍ɔ̍dāŋ le̍e̍lōo̍ o̍ fo̍ndāŋ Chɔ᷄ŋ ndu̍ o̍o̍ nɔ̍ 
wāŋnda̍ pūlɔ̄ɔ̍ Mɛ̄lɛ̄ka̍a̍ wo̍. Mbo̍ wānu᷄ŋ lo̍ŋ. 

41Mi̍ wāŋnda̍ ta̍u̍ a̍ hu᷅ŋ nāa̍ ndu̍ chu̍a̍ lo̍ŋ. Mi̍ wāŋnda̍ ha̍ā wā dīmu̍la᷅ŋndo̍ āā, 
“Chɔ᷄ŋ, ndu̍ to̍sa̍ wa̍lta̍ kɔ̄ndɔ̄fi̍li̍ le̍. Kɛ̍ ndu̍yɛ̍, nyɛ̄ o̍ nyɛ̄ o̍ di̍mi̍ a̍ pōo̍ ho̍ō o̍kɔ̄ɔ̄, 
tōnya̍ o̍ di̍mi̍ ni̍.” 

42Mi̍ wāŋnda̍ ta̍u̍ lo̍ŋ a̍ du̍a̍ū tīīnda᷄ŋndo̍ o̍ Chi̍i̍sū ni̍ŋ. 

Chɔ᷄ŋ 11 

A̍ pīɔm̍ La̍sa̍lɔɔ̄w̄o̍ o̍kɔɔ̄ ̄
1-2Po̍ pi᷅lɛ̍ wa̍ ni̍ dīōla̍ŋ āā, La̍sa̍lɔ̄ɔ̄. Bɛ̍ta̍nī chi̍e̍e̍ o̍ wa̍ īchāli̍ ni̍. Pōo̍ ho̍ō ndu̍ o̍o̍ 
nɔ̍ yēmāa̍ ā ŋīɔ̍ɔ̍ŋ, Mēēle̍ nda̍ Ma̍tā. Nda̍ bɛ̍ɛ̍ Bɛ̍ta̍nī lo̍ŋ nda̍ wa̍ īchāli̍ ni̍. Mēēle̍ 
kōŋ, ndu̍ ndu̍ o̍o̍ ta̍la̍ Māsānɔ̄ɔ̍ Chi̍i̍sū si̍ɛ̍ndīi̍ma̍ ba̍ā kāla᷄ŋ chōo̍, mbo̍ wɔ̄ɔ̄sūū 
ndu̍ pēlo᷄ŋ a̍ yīīŋnde̍ ndu̍ o̍ lēbōl ni̍. Mi̍ ī yɔ̄nu᷄ŋ mi̍ La̍sa̍lɔ̄ɔ̄ wo̍ ho̍ō de᷅l a̍ nāa̍. 

3Dēlɔ̄ɔ̍ a̍ nāa̍, mi̍ yēmāa̍ ndūa̍a̍ vīām wānā a̍ yōōŋgōo̍ nāa̍ Chi̍i̍sū chu̍a̍ āā, 
“Māsānɔ̄ɔ̍, ndi̍a̍a̍mɔ̍ɔ̍ nu̍m kāālāa̍ chō a̍ nāa̍.” 

4Mɛ̄ɛ̍ Chi̍i̍sū tu̍e̍ī yōōŋgōo̍ ho̍ō, mbo̍ dīmī āā, “Dīālīī nɛ̄i̍ he̍ī, ī chō dīālīī nāa̍ i̍ di̍ī 
ndu̍ le̍. Ī yɔ̄nu̍ŋ le̍ mī wāŋnda̍ chē mɛ̄ɛ̍ Mɛ̄lɛ̄ka̍ chō wāna̍ kɔ̄ndɔ̄fi̍li̍ yɛ̍. Ndu̍yɛ̍, ī 
yɔ̄nu̍ŋ le̍ mī Po̍ Mɛ̄lɛ̄ka̍a̍ sɔ̄la̍ sāŋgālāa̍ lēni᷄ŋ.” 

5Chi̍i̍sū ndu̍ o̍o̍ ka̍a̍la̍ Ma̍tā nda̍ Mēēle̍ pɔ̍mbɔ̄ ndɔ̄ a̍ La̍sa̍lɔ̄ɔ̄ ye̍mā nda̍ ta̍u̍. 

6Kɛ̍ ndu̍yɛ̍, mɛ̄ɛ̍ o̍ tu̍e̍ī yōōŋgōo̍ māā La̍sa̍lɔ̄ɔ̄ cho̍ a̍ nāa̍, mbo̍ chɔ̄ɔ̄lū pālɛ̍i̍ chūā ī 
ŋīi̍ŋ o̍ fo̍ndāŋ o̍ wa̍ ko̍ŋ ndo̍. 

7O̍ ko̍ŋ kɔ̍ɔ̍lī, mbo̍ dīmūl bu̍ɛ̍i̍yāā ndūa̍a̍ āā, “Ŋ̄ mīīŋgu᷅ŋ o̍ lɛ̄ŋndē Chūdi̍a̍āle̍ŋ ni᷄ŋ.” 

8Mi̍ bu̍ɛ̍i̍yāā ndūa̍a̍ nyūnā ndu̍ āā, “Ti̍chā, nāa̍ Chu̍ūwa̍ ā wa̍ le̍ nu̍m vīī a̍ pōūta̍ŋ 
pɛ̍i̍ su̍ŋ su̍ŋ nda̍, lo̍ŋ ŋ̄ chō vɛ̄lɛ̄ kɛ̄ɛ̄sīa̍a̍ le̍ kɔ̄la̍ŋ ni̍?” 

9Mi̍ Chi̍i̍sū di̍mūl nda̍ āā, “Le̍ pāa̍le̍ŋ kāndɔ᷄ŋndo̍ a̍ dēlɔ̄ɔ̍, ha̍vɛ̄i̍la̍ŋ tɔ̍ a̍ lā tīɔ̍ɔ̍ŋ la̍ 
cho̍ ni̍. Le̍la̍ŋ, tē wāŋndo̍ bālu̍ pɛ̍ i̍pa̍la̍ de᷅ŋ, ō de᷅l te̍. Kāni̍ fo̍ndōle̍, ō chō nyɛ̄ 
wa̍wo̍ŋ cho̍ le̍ chi̍e̍ēŋndo̍ ho̍ō wo̍ chɔ̄ɔ̍. 

10Kɛ̍ tē wāŋndo̍ bālu̍ pɛ̍ a̍ nyūmnda̍ŋ, dēlɔ̄ɔ̍ o̍ de᷅l ni̍. Kāni̍ fo̍ndōle̍, nyɛ̄ wa̍wo̍ŋ 
cho̍ mbō chē le̍.” 

11Mɛ̄ɛ̍ Chi̍i̍sū so̍ō dīōmnda̍ŋ nda᷅ŋ, mbo̍ dīmī vɛ̄lɛ̄ āā, “Chāa̍ŋ nāa̍ La̍sa̍lɔ̄ɔ̄ cho̍ o̍ 
mālɔ̄. Kɛ̍, I̍ cho̍ lākɔ̄ mī I̍ kɔ̍ ti̍ndī ndu̍.” 

12Mi̍ bu̍ɛ̍i̍yāā ndūa̍a̍ dīmī āā, “Māsānɔ̄ɔ̍, tē ō wa̍ o̍ mālɔ̄ pɛ̍ o̍ cho̍ ni̍, mɛ̄ɛ̍ ō chō 
sīōŋgɔ̄ɔ̄.” 

13Kɛ̍, nyɛ̍ Chi̍i̍sū wa̍ dīmīo̍o̍ wo̍ cho̍ ni̍, māā La̍sa̍lɔ̄ɔ̄ vi᷅. Kɛ̍, bu̍ɛ̍īya̍ ā wa̍ ko̍ kɔ̍l 
māā lɔ̄mā yɔ̄ŋa᷄ŋ ma᷅ŋ o̍ wa̍ dīmīo̍o̍ ni̍. 

14O̍ ko̍ŋ, mi̍ Chi̍i̍sū di̍mūl nda̍ kpe̍nde̍ke̍le̍ āā, “La̍sa̍lɔ̄ɔ̄ vi᷅. 

15Kɛ̍, le̍ sa̍bū nyāa̍ I̍ na̍ŋ bɛ̍ɛ̍ kɔ̍l māā I̍ ve̍ lo̍ŋ te̍. Kāni̍ fo̍ndōle̍, he̍ī chō tōsā mī lā 
dɔ̄ū tīīnda᷄ŋ nyāa̍ o̍ ya̍ ni̍ŋ. Lā chɔ᷄ŋ ŋ̄ kɔ̄ŋnu᷅ŋ nāa̍ ndu̍ chu̍a̍.” 

16O̍ ko̍ŋ, mi̍ Tɔ̄mɔ̍si̍ ō nda̍ vēēlū āā, Pɛ̄ndūnɔ̍ɔ̍ wo̍ dīmūl chāāŋāā ndūāā bu̍ɛ̍īya̍ ā 
pīli̍a̍a̍ āā, “Lā ŋ̄ kɔ̄ŋnu᷅ŋ na̍a̍ Ti̍chɛ̄i̍nɔ̍ nāa̍ wa̍ā, mī ŋ̄ kɔ̍ wu̍nūŋ lātūlu̍.” 

Chii̍s̍ū cho̍ wāna̍ miŋ̍gī wa᷅ŋnda̍ yōōmū wo̍ ni ̍
17A̍ bōōndi̍i̍ Chi̍i̍sū fu̍u̍lu̍u̍ Bɛ̍ta̍nī ve̍, ma̍ dīmūl ndu̍ māā chɔ̍ŋ a̍ pāa̍le̍ nda̍ chɔ̍ 
La̍sa̍lɔ̄ɔ̄ le̍ŋ mbo̍ fūūlūū a̍ pāa̍le̍ le̍ŋ, ndu̍ o̍o̍ chu̍a̍ ni᷅ŋ pālɛ̍i̍ ī hīɔ̍ɔ̍lu̍. 

18Chɔ̍ŋ Chūlu̍sɛ̄lɛ̄m kɔ̍ Bɛ̍ta̍nī, ō ve̍ ti᷅ŋ vīlɛ̄ī le̍. Ndu̍ o̍o̍ su᷅l bɛ̍ɛ̍ mɛ̍ɛ̍līi̍la̍ ti̍ɔ̍ɔ̍ŋ te̍. 

19Mi̍ Chu̍ūwa̍ ta̍u̍ a̍ cha̍ŋ lo̍ŋ ma̍ hūŋ nāa̍ Ma̍tā chu̍a̍ nda̍ Mēēle̍, le̍ nda̍ kɔ̄lta̍ŋ 
dɛ̄ɛ̄nīa̍a̍ ni᷄ŋ le̍ pīɔ̍m yēmā nda̍a̍. 

20Mɛ̄ɛ̍ Ma̍tā tu̍e̍ī māā Chi̍i̍sū cho̍ hūnɔ̄ɔ̍, mbo̍ kūā ndu̍ lāchī. Kɛ̍, Mēēle̍ ndu̍ wa̍ 
chīɛ̄ī ni̍ŋ. 

21Mi̍ Ma̍tā di̍mūl Chi̍i̍sū āā, “Māsānɔ̄ɔ̍, tē nūm o̍o̍ wa̍ na̍nu᷄ŋ pɛ̍, yēma̍ nūu̍ ō ve̍ 
wu̍ le̍. 

22Kɛ̍, pɛ̄ŋgo̍o̍ ho̍ō bɛ̍ɛ̍, I̍ si̍nā māā te̍ a̍ pi̍ɛ̍i̍ Mɛ̍lɛ̄ka̍ pɛ̍, ō nɔ̄lā mbō tōsa̍ nyɛ̄ ŋ̄ nyūna̍ 
ndu̍ dīōm ndo̍.” 

23Mi̍ Chi̍i̍sū di̍mūl ndu̍ āā, “Yēmā nu̍m chō mīīŋgū yōōmū.” 

24Mi̍ Ma̍tā di̍mūl ndu̍ āā, “I̍ si̍nā māā ō chō mīīŋgū yōōmū o̍ pāa̍le̍ mɛ̍ɛ̍lāāle̍ŋ 
chōo̍, pāa̍le̍ Mɛ̄lɛ̄ka̍ mīŋgī ni̍ŋ wa᷅ŋnda̍ yōōmū le̍ŋ.” 

25Mi̍ Chi̍i̍sū di̍mūl ndu̍ āā, “Ya̍ cho̍ wāna̍ mi̍ŋgī wa᷅ŋnda̍ yōōmū wo̍ ni̍. Ndu̍yɛ̍, ya̍ 
to̍sā ni̍ mī wāŋnda̍ ā wa̍ yōōmū kpe̍e̍kpe̍i̍. Wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ ya̍ 
ni̍ŋ pɛ̍, ā yɔ᷄ŋ bɛ̍ɛ̍ mbō vī ō chō wā yōōmū. 

26Ndu̍yɛ̍, wānā o̍ wāna̍ wa̍ yōōmū kpe̍e̍kpe̍i̍ pɛ̍, ndu̍yɛ̍, mbō dɔ̄ū tīīnda᷄ŋ ndɔ̄ɔ̍ o̍ 
ya̍ ni̍ŋ pɛ̍, ō vi᷅ le̍. A̍ la̍a̍la̍ŋ te̍?” 

27Mi̍ Ma̍tā di̍mī āā, “Māsānɔ̄ɔ̍, I̍ la̍a̍la̍ŋ māā nu᷄m cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍. Nu᷄m cho̍ Po̍ Mɛ̄lɛ̄ka̍a̍ ni̍ ō Mɛ̄lɛ̄ka̍ 
dīmi̍ māā ō chō hūnɔ̄ɔ̄ o̍ chi̍e̍ēŋndo̍ ni᷄ŋ ndo̍.” 

Chii̍s̍ū cha̍ŋ le̍ pīɔm̍ La̍sa̍lɔɔ̄w̄o̍ 
28Mɛ̄ɛ̍ Ma̍tā chi̍i̍ dīōmnda̍ŋ nda᷅ŋ dīmī, mbo̍ mīīŋgū. Mbo̍ kɔ̍ di̍mūl Mēēle̍ pɔ̍mbɔ̄ 
ndɔ̍ nda̍ nda̍ ŋi̍ɔ̍ɔ̍ŋ āā, “Ti̍chɛ̄i̍nɔ̍ nāa̍ hīŋ. Ō chō nu̍m vēēlū.” 

29Mɛ̄ɛ̍ Mēēle̍ tu̍e̍ī nyɛ̄ o̍ di̍mi̍ wo̍, mbo̍ cha᷄ŋ nya̍ mbo̍ kūā Chi̍i̍sū lāchī. 

30Ndu̍yɛ̍, Chi̍i̍sū ndu̍ o̍o̍ he̍l lɔ̍ chi̍e̍e̍ le̍. Ō wa̍ wɔ̄ o̍ fo̍ndāŋ Ma̍tā ko̍ma̍l ndu̍ wo̍. 

31Mɛ̄ɛ̍ Chu̍ūwa̍ a̍ wa̍ Mēēle̍ īkɛ̄i̍ chi̍ɛ̍ī ni̍ŋ le̍ ndu̍ nyɔ̄ɔ̄lōo̍ wa̍ chē mi̍ Mēēle̍ cha̍ŋ 
nya̍ mbo̍ fūlā ma̍ tūāl ndu̍ kɔ̄ɔ̄lī. Ā wa̍ ko̍ kɔ̍l māā kɔ̄la̍ŋ o̍ wa̍ o̍ sɛ̄īyo̍ le̍ kɔ̄la̍ŋ 
cha᷄ŋndo̍ lo̍ŋ ni̍. 

32Mɛ̄ɛ̍ Mēēle̍ fu̍u̍lu̍u̍ nāa̍ Chi̍i̍sū wa̍ wa̍, mbo̍ chā Chi̍i̍sū mbo̍ dēl lɛ̄ŋ ndu̍ o̍ 
lābɛ̄ŋgu̍ ni̍ŋ. Mbo̍ dīmūl ndu̍ āā, “Māsānɔ̄ɔ̍, tē nūm o̍o̍ wa̍ na̍nu᷄ŋ pɛ̍, yēma̍ nūu̍ ō 
ve̍ wu̍ le̍.” 

33Mɛ̄ɛ̍ Chi̍i̍sū che᷅ Mēēle̍ ni̍ a̍ Chu̍ūwa̍ a̍ to᷅l ndu̍ kɔ̄ɔ̄lī wa̍ nda̍ kpo̍u̍ ā chō 
cha᷄ŋnda̍ŋ, mi̍ mɔ̍nɛ̍i̍ bīī ndu̍, ndu̍yɛ̍, mbo̍ tāmbū kɔ̄l. 

34Mbo̍ nyūnā nda̍ āā, “Kūɛ̍ɛ̍nɛ̍ nya̍ chɔ̍ yɛ̄ ndu̍?” Ma̍ dīmī āā, “Hu̍ŋ mā hu̍ŋ to̍fā, 
Māsānɔ̄ɔ̍.” 

35Mi̍ mɛ̍mi̍a̍ŋ mā tūāl Chi̍i̍sū kpa̍sū kpāsū. 

36O̍ ko̍ŋ, mi̍ Chu̍ūwa̍ dīmu̍la᷅ŋ āā, “Lā tōfa̍ wɔ̍ ka̍a̍lā bɛ̄ndū o̍ ka̍a̍la̍ ndu̍ wo̍.” 

37Kɛ̍, mi̍ ā pūm ā wā dīmu̍la᷅ŋndo̍ āā, “Nāa̍ o̍ to̍sa̍ wɔ̄ mi̍ wānāā sūmɛ̍i̍ya̍ chā, ndu̍ 
o̍o̍ nɔ̍lā mī ndu̍ o̍o̍ to̍sa̍ La̍sa̍lɔ̄ɔ̄ ndu̍ o̍o̍ vi᷅ le̍.” 

Chii̍s̍ū miŋ̍gi ̍La̍sa̍lɔɔ̄ ̄yōōmū 
38Mi̍ mɔ̍nɛ̍i̍ bīī vɛ̄lɛ̄ Chi̍i̍sū. Mbo̍ kūā o̍ sɛ̄īyo̍, ndu̍yɛ̍, sɛ̄i̍ būūlōo̍. Pōūwo̍ wa̍ ō 
hāndāā o̍ sōndōo̍. 

39Mi̍ Chi̍i̍sū di̍mī āā, “Lā fāŋa̍ po̍ūwo̍.” Mi̍ po̍ vi᷅ wo̍ yēma̍ ndɔ̄ Ma̍tā mbo̍ dīmī āā, 
“Māsānɔ̄ɔ̍, chɔ̍ŋ a̍ bōōndi̍i̍ o̍ chɔ̍nu̍ŋ nde̍ ō chō ni᷅ŋ pālɛ̍i̍ ī hīɔ̍ɔ̍lu̍. Tē wānā fa̍ŋa̍ pɛ̍ 
po̍ūwo̍, chūŋndo̍ tīu̍ si̍lɔ̍.” 

40Mi̍ Chi̍i̍sū di̍mūl ndu̍ āā, “I̍ di̍mu̍l nu̍m nu̍a̍ā māā tē a̍ la̍a̍la̍ŋ pɛ̍, ā chā ni̍ŋ mɛ̄ɛ̍ 
Mɛ̄lɛ̄ka̍ chō wāna̍ kɔ̄ndɔ̄fi̍li̍ yɛ̍ le̍?” 

41O̍ ko̍ŋ, ma̍ fāŋā pōūwo̍. Mi̍ Chi̍i̍sū to̍fā chōo̍. Mbo̍ dīmī āā, “Kɛ̄kɛ̍, I̍ me̍l nu̍m 
ba̍li̍ka̍ le̍ mɛ̄ɛ̍ ŋ̄ mūli̍ ya̍ dīōm yɛ̍. 

42I̍ si̍nā māā ā mūlī ya̍ dīōm lɔ̍ɔ̍ lɔ̍ɔ̍. Kɛ̍, le̍ wānāa̍ si̍m ha̍ā wa̍, ya̍ cho̍ he̍ī dīmīo̍o̍ 
ni̍ le̍ mā lāāla̍ŋ māā nu᷄m ve᷅m ya̍ ni̍.” 

43Mɛ̄ɛ̍ o̍ di̍mi̍ le̍nde̍, mbo̍ dīmī chōo̍ cho̍o̍ āā, “La̍sa̍lɔ̄ɔ̄, fu̍la̍.” 

44Mi̍ po̍ ndu̍ o̍o̍ vi᷅ wo̍ fūlā. Bāla̍ŋ ni̍ a̍ pēlo᷄ŋ, lā wa̍ ndu̍ lā yīū yīūwāā a̍ nyɛ̄lā nda̍ 
chɔ̍ ndu̍ la̍ŋ. Kōlāa̍ wa̍ ndu̍ ō yīyāā o̍ hɔ̄l. Mi̍ Chi̍i̍sū di̍mūl nda̍ āā, “Lā tīīmbu̍u̍ 
ndu̍ ō kɔ̄nu̍ŋ.” 

Wānāā bɛn̄dūāā Chu̍ūwa̍ kɛɛ̄s̄ia̍̍a̍ le̍ Chii̍s̍ū dīyɔɔ̄ ̍
(Māa̍ti̍u̍ 26:1-5; Ma̍kī 14:1-2; Lu̍kū 22:1, 2) 

45O̍ ko̍ŋ, mɛ̄ɛ̍ Chu̍ūwa̍ a̍ hi᷅ŋ Mēēle̍ yīlɔ̄ɔ̄ wa̍ chē nyɛ̄ Chi̍i̍sū to̍sa̍ wo̍, mi̍ ā ka̍ ka̍ 
du̍a̍ū tīīnda᷄ŋndo̍ o̍ ndu̍ ni̍ŋ. 

46Kɛ̍, mi̍ ā ti᷄ŋ ā mīīŋgū o̍ ku̍ndā Fālīsi̍īya̍ lo̍ ma̍ chɔ̄m nda̍ nyɛ̄ Chi̍i̍sū to̍sa̍ wo̍. 

47O̍ ko̍ŋ kɔ̍ɔ̍lī, mi̍ ku̍ndā Fālīsi̍īya̍ a̍ wānāā bɛ̄ndūāā sōlīāā lāsa̍lāa̍, a̍ lāŋgba̍ā 
kālāa̍ ki̍a̍lū ya᷅ma̍ŋnda̍ ā bīī bɔ̄ŋa᷅ŋndo̍. Ma̍ dīmī āā, “Ō yɛ̄ɛ̍nɛ̍ na̍a̍ ŋ̄ yɔ᷄ŋ yɛ̍? Ā chē 
wa̍lta̍ kɔ̄ndɔ̄fi̍ltā fāŋgā pōo̍ ho̍ō chō tōsāa̍ la̍ŋ. 

48Tē ŋ̄ ma᷄l ndu̍ mbō hīōū lāchī nu̍a̍ā pɛ̍, wāŋnda̍ kpo̍u̍ ā chō tīīnda᷄ŋndo̍ dɔ̄wɔ̄ɔ̄ 
o̍ ndu̍ ni̍ŋ. Ndu̍yɛ̍, tē ī yɔ̄nu̍ŋ le̍nde̍ pɛ̍, wānāā bɛ̄ndūāā Lu̍o̍ma᷅ŋnda̍ ā chō hūnɔ̄ɔ̄ 
chīɛ̍i̍ Mɛ̄lɛ̄ka̍a̍ ho̍ō tɛ̄ɛ̄mbūū, ndu̍yɛ̍, mā sōli̍ na̍a̍ o̍ lɛ̄ŋndē nāāle̍ŋ ni᷄ŋ.” 

49Wānā pi᷅lɛ̍ wa̍ nda̍ tɛ̄ɛ̄ŋ dīōla̍ŋ āā, Ka̍ya̍fāā. Ndu̍ wa̍ māsa̍ wānāā so̍līāā lāsa̍lāa̍ 
wɔ̄sī kōŋ ni̍. Mbo̍ dīmī āā, “Lā si̍nā bɛ̍ɛ̍ nyɛ᷅ o̍ nyɛ̄ a̍ sūɛ̍i̍ he̍ī o̍kɔ̄ɔ̄ le̍. 

50Lā si̍nā nu̍a̍ā, māā ō bɛ̄nda̍ mī wāŋndo̍ ō pīlɛ̍ vī le̍ wāŋnda̍ mbo̍ hīāū a̍ na̍a̍ 
sōlīo̍o̍ o̍ lɛ̄ŋndē nāāle̍ŋ ni᷄ŋ te̍?” 

51Kɛ̍, dīōmndā Ka̍ya̍fāā o̍ di̍mi̍ la̍ŋ nda̍ŋ, ō ve̍ la̍ŋ dīmī o̍ ndu̍ pi̍la̍ ni̍ŋ te̍. Mɛ̄ɛ̍ o̍ 
wa̍ yɛ̄ māsa̍ wānāā sōlīāā lāsa̍lāa̍ wɔ̄sī kōŋ yɛ̍, ō wa̍ māwāā sūɛ̍i̍ wa̍ā lāchī dīmīo̍o̍ 
a̍ Chi̍i̍sū o̍kɔ̄ɔ̄. Ō wa̍ dīmīo̍o̍ a̍ mɛ̄ɛ̍ Chi̍i̍sū wa̍ hūnɔ̄ɔ̄ pīɔ̍mndo̍ sɔ̄lā le̍ Chu̍ūwa̍ yɛ̍. 

52Ndu̍yɛ̍, ō cho̍ ko̍ le̍ nda̍ le̍, kɛ̍, le̍ chūāūwāa̍ Mɛ̄lɛ̄ka̍a̍ a̍ cho̍ bā o̍ bā fe̍e̍ wa̍, le̍ 
tōsāa̍ mā wa̍ dīōmndo̍ ō pīlɛ̍ ku̍ndā. 

53Chɔ̍ŋ a̍ pāa̍le̍ le̍ŋ, mi̍ wānāā bɛ̄ndūāā Chu̍ūwa̍ ā kɛ̄ɛ̄sīāā le̍ Chi̍i̍sū dīyɔ̄ɔ̍. 

54Le̍ he̍ī, Chi̍i̍sū ndu̍ o̍o̍ be̍lū lɛ̍ kpe̍nde̍ke̍le̍ Chu̍ūwa̍ tɛ̄ɛ̄ŋ te̍. O̍ ko̍ŋ, mbo̍ māl mbo̍ 
kūā o̍ būŋgɛ̄i̍ cho̍ o̍ po̍llo̍ īkɛ̄i̍ ye̍, o̍ chi̍o̍o̍ dīōla̍ŋ āā, E̍fi̍lūēm. Mbo̍ wānu᷄ŋ lo̍ŋ nda̍ 
bu̍ɛ̍i̍yāā ndūa̍a̍. 

55Bōōndi̍i̍ Chu̍ūwa̍ bīī bɔ᷅ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ ve̍ ī wa̍ ni᷅ŋ 
kpɛ̍ɛ̍lūŋ. Le̍ he̍ī, mi̍ wāŋnda̍ cha᷄ŋ o̍ tāndāla̍ŋ ni᷄ŋ ta̍u̍. Ma̍ kūā Chūlu̍sɛ̄lɛ̄m chi̍e̍e̍ 
le̍ dīōndɔ̄ɔ̍ sɔ̄lāa̍ Mɛ̄lɛ̄ka̍ o̍ hɔ̄l, lɔ̍ɔ̍pa̍ bɔ̄ŋa᷅ŋndo̍ fūūlūū. 

56Ndu̍yɛ̍, ā wa̍ Chi̍i̍sū nūūvīa̍a̍ kpe̍e̍kpe̍i̍. Mɛ̄ɛ̍ nda̍ chu̍ūŋgi̍āŋ o̍ chīɛ̍i̍ Mɛ̄lɛ̄ka̍a̍ ni᷄ŋ, 
ma̍ sa̍āŋ nyu̍ūni̍āŋndo̍ āā, “Lā yīya̍ŋ māā ō chō hūnɔ̄ɔ̄ o̍ bɔ̄ŋa᷅ŋndo̍ ho̍ō?” Āā, 
“Mbɔ̄ ō hi᷅ŋ ni̍ŋ te̍.” 

57Ndu̍yɛ̍, wānāā bɛ̄ndūāā sōlīāā lāsa̍lāa̍, a̍ ku̍ndā Fālīsi̍īya̍ nda̍ a̍a̍ di̍mu̍l ni᷅ŋ 
wāŋnda̍ māā wānā o̍ wāna̍ si̍na̍ bā Chi̍i̍sū cho̍ wo̍ pɛ̍, māā ō hu᷄ŋ mbō hu᷄ŋ di̍mūl 
nda̍ le̍ mā bīī ndu̍. 

Chɔ᷄ŋ 12 

Mēēle̍ tāla̍ siɛ̍n̍dīim̍a̍ chūŋ kɛn̄dīa̍ŋ Chii̍s̍ū o̍ ŋ̄pēlū 
(Māa̍ti̍u̍ 26:6-13; Ma̍kī 14:3-9) 

1Ndu̍ o̍o̍ lo̍ ni᷅ŋ pālɛ̍i̍ ī ŋɔ᷄mpu᷅m, le̍ mī bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ wo̍ o̍kɔ̄ɔ̄ 
ndu̍ o̍o̍ fu̍u̍lu̍u̍. Mi̍ Chi̍i̍sū cha̍ŋ mbo̍ kūā Bɛ̍ta̍nī chi̍e̍e̍. La̍sa̍lɔ̄ɔ̄ ō Chi̍i̍sū mi̍ŋgi̍ 
yōōmū wo̍, lo̍ŋ o̍ wa̍ īchāli̍ ni̍. 

2Ma̍ tōōsīāl Chi̍i̍sū nyɛ̄ dīa̍a̍. Ma̍tā wa̍ nda̍ nyɛ̄ dīa̍a̍ pīɔ̄ūwo̍ ni̍. Ndu̍yɛ̍, La̍sa̍lɔ̄ɔ̄ 
wa̍ā nda̍ wa̍ īchāli̍ nyɛ̍ dīa̍a̍ ho̍ō dīo̍o̍ nda̍ Chi̍i̍sū wa̍ā ni̍. 

3O̍ ko̍ŋ, mi̍ Mēēle̍ chu̍ā sānīo̍o̍ a̍ si̍ɛ̍ndīi̍ma̍ ba̍ā kālā mā pūm lēni᷄ŋ. Tɔ̄lɔ̄ɔ̍ ō pūm 
dīōla̍ŋ āā, na̍ād, a̍ ndu̍ nda̍ a̍a̍ to̍o̍si̍a̍a̍ si̍ɛ̍ndīi̍ya̍ŋ ma᷅ŋ ni̍. Mā kɛ̄ndɛ̄ wa̍la̍ŋ. Mɛ̄ɛ̍ o̍ 
chu̍a̍ ma̍ŋ, mbo̍ tālā ma̍ŋ Chi̍i̍sū o̍ ŋ̄pēlū wu̍ū. Mbo̍ mūli᷄ŋ mbo̍ wɔ̄ɔ̄sūū ndu̍ pēlo᷄ŋ 
a̍ yīīŋnde̍ ndu̍ o̍ lēbōl. Mi̍ chūŋ kɛ̄ndɔ̄ɔ̍ tīū chīɛ̄ī ni̍ŋ si̍lɔ̍. 

4Mi̍ bu̍ɛ̍i̍yāa̍ Chi̍i̍sūa̍a̍ ō pīlɔ̍ɔ̄ dīōla̍ŋ āā, Chu̍dā Īsīka̍a̍līɔ̄ɔ̄, o̍ wa̍ Chi̍i̍sū hūnɔ̄ɔ̄ pīsī 
wāŋnda̍ o̍ bā wo̍, mbo̍ lō o̍ ko̍ŋ mbo̍ dīmī āā, 

5“Si̍ɛ̍ndīi̍ya̍ŋ ma᷅ŋ ma̍ a̍a̍ pi̍sīŋ le̍ nyɛ̄ sɔ̄lāā ba̍nā ba̍na̍ mī wānā ndu̍ o̍o̍ ke̍ wānāā 
tāmbɛ̍i̍ya̍ ka̍ni̍ŋ mu̍ŋ.” 

6Kɛ̍ ndu̍yɛ̍, nyɛ̄ Chu̍dā di̍mi̍ ko̍ŋ ndo̍ ō dīmi̍ ndu̍ le̍ būūla᷄ŋ wānāā tāmbɛ̍i̍ le̍. 
Vīīnɔ̄ɔ̍ o̍ wa̍ ni̍. Ndu̍yɛ̍, ndu̍ wa̍ wānā kɛ̍sīāā ŋ̄ka̍ni̍o̍o̍ ni̍. Pɛ̄ŋgu̍ o̍ pɛ̍ŋgu̍ ō wa̍ nyɛ̄ 
sɔ̄lāa̍ ho̍ō dīo̍o̍ lēchōo̍. Si̍ɛ̍ndīi̍ya̍ŋ ma᷅ŋ ba̍ā ndɔ̄ɔ̍, ndu̍ o̍o̍ wa᷅ le̍ pāāwā wa̍li̍ wɔ̄sī 
pīlɛ̍ kpu̍lu̍ku̍u̍ mɛ̄ɛ̍ wa̍li̍ īchīɔ̍ɔ̍ cho̍ nu̍a̍ā yɛ̍. 

7Kɛ̍, mi̍ Chi̍i̍sū di̍mī āā, “Lā pa̍lā chūa̍a̍ ho̍ō le̍. Ō kɛ̄si̍ mākɛ̄sīāā si̍ɛ̍ndīi̍ma̍ ma̍ŋ le̍ 
pāa̍le̍ nda̍ chɔ̄ ni̍ŋ ya̍ le̍ŋ. 

8Wānāā tāmbɛ̍i̍ya̍, nda̍ nda̍ chō nya̍ tɛ̄ɛ̄ŋ te̍le̍ŋ o̍ te̍le̍ŋ. Kɛ̍, ya̍ ya̍ I̍ ve᷅ ni̍ŋ la̍tu̍lu̍ a̍ 
nya̍ le̍ te̍le̍ŋ o̍ te̍le̍ŋ te̍.” 

Ā kɛɛ̄s̄ia̍̍a̍ le̍ La̍sa̍lɔɔ̄ ̄dīyɔɔ̄ ̍
9Mi̍ Chu̍ūwa̍ fāŋga̍ bɛ̍ndōo̍ ā tūɛ̄ī māā Chi̍i̍sū cho̍ Bɛ̍ta̍nī. Tūēīyɔ̄ɔ̍ le̍nde̍, ma̍ kūā 
lo̍ŋ. Kɛ̍, ō ve̍ ko̍ le̍ Chi̍i̍sū le̍ nda̍ kūɛ̄ lo̍ŋ te̍. Nda̍ a̍a̍ ku̍ɛ̄ vɛ̄lɛ̄ le̍ mī nda̍ a̍a̍ che᷅ 
La̍sa̍lɔ̄ɔ̄ ō Chi̍i̍sū mi̍ŋgi̍ yōōmū wo̍. 

10O̍ ko̍ŋ, mi̍ wānāā bɛ̄ndūāā sōlīāā lāsa̍lāa̍ ā kɛ̄ɛ̄sīāā le̍ mī nda̍ a̍a̍ di̍ī La̍sa̍lɔ̄ɔ̄ bɛ̍ɛ̍. 



2257 

 

 
Kisi Bible Quick 

© 2013 Bible Society in Liberia. 
 

 
 

 

11Le̍ sa̍bū nda̍ a̍a̍ kɛ̍ɛ̍si̍a̍a̍ he̍ī yo̍ cho̍ ni̍, māā sūɛ̍i̍ yɔ̍nu̍ŋ a̍ La̍sa̍lɔ̄ɔ̄ ve̍, māā ke̍ŋ 
to̍sa̍ ni̍ mi̍ Chu̍ūwa̍ ta̍u̍ a̍ wa᷅ nda̍ mālɔ̄ɔ̍ ma̍ wā tīīnda᷄ŋndo̍ dɔ̄wɔ̄ɔ̍ o̍ Chi̍i̍sū ni̍ŋ. 

Chii̍s̍ū he̍l Chūlu̍sɛl̄ɛm̄ chie̍̍e̍ 
(Māa̍ti̍u̍ 21:1-11; Ma̍kī 11:1-11; Lu̍kū 19:28-40) 

12Dīi̍mā ndɔ̄ɔ̍, mi̍ fāŋgā bɛ̍ndu̍ hi᷅ŋ o̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ wo̍ o̍kɔ̄ɔ̄ 
wo̍ tūɛ̄ī māā Chi̍i̍sū cho̍ hūnɔ̄ɔ̍ Chūlu̍sɛ̄lɛ̄m. 

13Tūēīyɔ̄ɔ̍ le̍nde̍, ma̍ bīī sīɔ̍ɔ̍la̍ wāūla̍ŋ o̍ lābā ma̍ kūā ndu̍ dēmūl. Ā wa̍ dēŋīo̍o̍ mā 
dīmī āā, “Lā ŋ̄ sāŋga̍la᷅ŋ Mɛ̄lɛ̄ka̍. Wāna̍ hi᷅ŋ ho̍ō sɔ̍ŋgɔ̍ Māsānɔ̄ɔ̍ Mɛ̄lɛ̄ka̍a̍ wo̍, o̍ cho̍ 
ho̍ō māsā bɛ̍ndōo̍ le̍ I̍sɔ̄lūɛ̄ī yo̍, Mɛ̄lɛ̄ka̍ dɔ̄ū ndu̍ sa̍lā bɔ̄ɔ̍.” 

14Mi̍ Chi̍i̍sū sɔ̍lā sōfɛ̍lɛ̍ fɔ̍ŋndɔ̍ɔ̍ mbo̍ chāl lēchōo̍. O̍ he̍ī ni᷄ŋ, mi̍ ī yɔ̄nu᷄ŋ mɛ̄ɛ̍ Yāu̍ 
Mɛ̄lɛ̄ka̍a̍ ō dīmi̍ yɛ̍. 

15Kāni̍, Yāu̍ Mɛ̄lɛ̄ka̍ dīmī āā, “Lā wo᷅ nyɛ̄ o̍ nyɛ̄ le̍, wāŋnda̍ Sa̍a̍yɔ̄ŋ chi̍e̍e̍. Lā tōfa̍ 
wɔ̍, māsa̍ nyāa̍ chō hūnɔ̄ɔ̍. 

Ō chō hūnɔ̄ɔ̍ o̍ sōfɛ̍lɛ̍ fɔ̍ŋndɔ̍ɔ̍ chōo̍.” 

16Bōōndi̍i̍ sɔ̄ɔ̍ŋ mu᷅ŋ ŋ̄ yɔ̄nu̍ŋ nde̍, bu̍ɛ̍i̍yāa̍ Chi̍i̍sūa̍a̍ ā sīna̍ mu̍ŋ pɛ̄ŋgu̍ le̍. Kɛ̍, mɛ̄ɛ̍ 
Mɛ̄lɛ̄ka̍ tōsa̍ mi̍ Chi̍i̍sū lu̍ɛ̍ī o̍ nāŋɔ̄ɔ̄ ndɔ̍ kɔ̄ndɔ̄fi̍llo̍ ni᷄ŋ, ma̍ lōōnu᷄ŋ māā Yāu̍ 
Mɛ̄lɛ̄ka̍a̍ dīmi̍ sɔ̄ɔ̍ŋ mu᷅ŋ a̍ ndu̍ o̍kɔ̄ɔ̄, ndu̍yɛ̍, māā mi̍ wāŋnda̍ tōsā le̍nde̍ a̍ ndu̍. 

17Bōōndi̍i̍ Chi̍i̍sū ve̍e̍lu̍ La̍sa̍lɔ̄ɔ̄ le̍ mbō fūla̍ o̍ sɛ̄īyo̍ ni᷄ŋ nde̍, ndu̍yɛ̍, mbo̍ mīŋgī 
ndu̍ yōōmū ve̍, mi̍ wānāa̍ wa̍ o̍ hɔ̄lndɔ̄ ma̍ chā wa̍ ā kɔ̍ di̍mūl wāŋnda̍ a̍ ndi̍ o̍kɔ̄ɔ̄. 

18Mɛ̄ɛ̍ tūēīyɔ̄ɔ̄ nda̍ tūēī ko̍ŋ a̍ kɔ̄ndɔ̄fi̍li̍ o̍ to̍sa̍ ho̍ō wo̍ o̍kɔ̄ɔ̄ wo̍, o̍ ko̍ŋ, fāŋgā 
bɛ̍ndōo̍ kūɛ̄ ndu̍ dēmūl ni̍. 

19O̍ ko̍ŋ, mi̍ ku̍ndā Fālīsi̍īya̍ dīmu̍la᷅ŋ āā, “Nyɛ̄ o̍ nyɛ̄ fe̍e̍ na̍a̍ ŋ̄ kɛ̄ɛ̄si̍a̍a̍ ŋ̄ būmba̍. 
Chi̍e̍ēŋndo̍ kpo̍u̍ ā chō ndu̍ tōlɔ̄ɔ̍ kɔ̄ɔ̄lī.” 

Kīlik̍īiy̍a̍ ā pūm ā hɛn̄a̍ŋ mā chē Chii̍s̍ū 
20Bōōndi̍i̍ wāŋnda̍ kūɛ̄ Chūlu̍sɛ̄lɛ̄m o̍ bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ wo̍ o̍kɔ̄ɔ̄ 
le̍ Mɛ̄lɛ̄ka̍ pīɛ̄īyo̍ ve̍, Kīli̍kīi̍ya̍ ā pūm bɛ̍ɛ̍ ā wa̍ nda̍ tɛ̄ɛ̄ŋ. 

21Mi̍ Kīli̍kīi̍ya̍ ha̍ā kūā nāa̍ po̍ pi᷅lɛ̍ chūā dīōla̍ŋ āā, Fi̍li̍pī, wānā wa̍ā Bɛ̄tīsa̍i̍dā 
chi̍e̍e̍ o̍ lɛ̄ŋndē Kāli̍līle̍ŋ ni᷄ŋ. Ma̍ kɔ̍ dīmūl ndu̍ āā, “Fāllo̍, ŋ̄ hɛ̄na̍ŋ mī ŋ̄ chē Chi̍i̍sū.” 

22Mi̍ Fi̍li̍pī ku̍ā mbo̍ kɔ̍ di̍mūl A̍ndūlū. O̍ ko̍ŋ kɔ̍ɔ̍lī, ma̍ kūā nda̍ ŋi̍ɔ̍ɔ̍ŋ ma̍ kɔ̍ di̍mūl 
Chi̍i̍sū. 

23Mi̍ Chi̍i̍sū lo᷅ o̍ ko̍ŋ mbo̍ mūlūl nda̍ āā, “Te̍le̍ŋndo̍ ō fūūlu̍u̍ le̍ mī Mɛ̄lɛ̄ka̍ chɔ᷄m 
mɛ̄ɛ̍ wāna̍ nda̍ vēēlū āā, Po̍ Wa̍nā Pɔ̍nɔ̍ɔ̍ wo̍ chō wāna̍ kɔ̄ndɔ̄fi̍li̍ yɛ̍. 

24Mī di̍mu̍l nya̍ tōnya̍a̍ wa̍la̍ŋ, tē ō ve̍ mā wōu̍ ku̍lo̍o̍ o̍ pūūlōo̍ bɛ̄ŋgu̍, o̍ ko̍ŋ kɔ̍ɔ̍lī 
mbō vī le̍, mɛ̄ɛ̍ ndu̍ pīlɛ̍ o̍ wa᷅ ni̍. Kɛ̍, tē ō vī pɛ̍, ō chō wūlɔ̄ɔ̄ mbō hu᷄ŋ to̍sā ku̍lu̍la̍ŋ 
ta̍u̍. 

25Wānā o̍ wāna̍ ka̍a̍la̍ yōōmū ndɔ̄ɔ̍ pɛ̍, mɛ̄ɛ̍ ō chō yōōmū kpe̍e̍kpe̍i̍yo̍ fūlā. Ndu̍yɛ̍, 
wānā o̍ wāna̍ tu̍l yōōmū ndɔ̄ɔ̍ ho̍ō chi̍e̍ēŋ na̍nu᷄ŋ le̍yɛ̍ pɛ̍, mɛ̄ɛ̍ wānā ko̍ŋ chō 
hūnɔ̄ɔ̄ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sɔ̄lā. 

26Wānā o̍ wāna̍ hɛ̄na̍ŋ mbō tōsa̍ wa̍llo̍ le̍ ya̍ pɛ̍, mɛ̄ɛ̍ mbō tōl la̍ kɔ̄ɔ̄lī. Nāa̍ ya̍ I̍ 
chō wā wa̍, lo̍ŋ bu̍ɛ̍i̍yāā nīa̍a̍ bɛ̍ɛ̍ a̍ cho̍ wā ni̍. Ndu̍yɛ̍, wānā o̍ wāna̍ to̍sa̍ wa̍llo̍ le̍ 
ya̍ pɛ̍, fi̍nyā nūu̍ chō wānā ko̍ŋ bɛ̄ɛ̄le̍ŋ kē.” 

Chii̍s̍ū dim̍i ̍māā ā chō ndu̍ dīyɔɔ̄ ̄
27Mi̍ Chi̍i̍sū di̍mī āā, “Mɔ̍nɛ̍i̍ chō o̍ kɔ̄l nūu̍ ni᷄ŋ pɛ̍ŋgo̍o̍ ho̍ō. I̍ si̍nā bɛ̍ɛ̍ nyɛ᷅ ya̍ I̍ 
di̍mī le̍. Bāā I̍ di̍mi̍ nu̍a̍ā āā, ‘Kɛ̄kɛ̍, chɛ᷅l mī I̍ ke̍e̍ku̍ o̍ nyɛ̄ pālāa̍ ho̍ō ni᷄ŋ te̍?’ Kɛ̍ 
ndu̍yɛ̍, le̍ sa̍bōo̍ ho̍ō ya̍ I̍ hi᷅ŋ o̍ chi̍e̍ēŋndo̍ chōo̍ ni̍, le̍ mī I̍ ke̍e̍ku̍ o̍ nyɛ̄ pālāa̍ ho̍ō 
ni᷄ŋ. 

28Kɛ̄kɛ̍, chɔ̍m wa᷅ŋnda̍ a̍ mɛ̄ɛ̍ ŋ̄ chō wāna̍ kɔ̄ndɔ̄fi̍li̍ yɛ̍.” O̍ ko̍ŋ, mi̍ dīōmndo̍ sūāā 
ɛ̄chɛ̍nɛ̄. Mbo̍ dīmī āā, “I̍ chɔ̍m mɛ̄ɛ̍ ya̍ I̍ cho̍ wāna̍ kɔ̄ndɔ̄fi̍li̍ yɛ̍. Ndu̍yɛ̍, I̍ cho̍ vɛ̄lɛ̄ 
chɔ̄ɔ̄lū chɔ̄m.” 

29Mi̍ fāŋga̍ wa̍ īsīsi̍ lo̍ŋ ndo̍ tūɛ̄ī dīōm kōŋ. Ma̍ dīmī āā, “Ta᷅ŋnda̍ŋ ma̍ dēŋī ni̍.” Mi̍ 
ā pūm ā dīmī āā, “Ki̍i̍la̍nɔ̍ Mɛ̄lɛ̄ka̍a̍ so̍ō nāa̍ ndu̍ chu̍a̍ ni̍.” 

30Kɛ̍, mi̍ Chi̍i̍sū di̍mūl nda̍ āā, “Ō cho̍ le̍ ya̍ le̍ dīōmnda̍ŋ nda᷅ŋ lā sōōnu᷄ŋ te̍. Le̍ 
mālā nyāa̍ la̍ so̍o̍nu᷄ŋ ni̍. 

31Bōōnde̍i̍ he̍ī Mɛ̄lɛ̄ka̍ chō kɔ̍ɔ̍sɔ̍ a̍ chi̍e̍ēŋndo̍ ni̍. Ndu̍yɛ̍, bōōnde̍i̍ he̍ī wāna̍ cho̍ 
māsāa̍ le̍ chi̍e̍ēŋndo̍ ho̍ō wo̍ chō pīɔ̄lɔ̄ɔ̍ sɔ̄lā o̍ lēmāsā ni̍. 

32Tē ā ba᷄ŋ ya̍ pɛ̍ o̍ yɔ̄mndo̍ chōo̍, mī I̍ fa̍ŋa̍ŋ o̍ chi̍e̍ēŋndo̍ chōo̍ pɛ̍, I̍ cho̍ tōsā 
wāŋnda̍ kpo̍u̍ mā hīŋ nāa̍ ya̍ chu̍a̍.” 

33Chi̍i̍sū wa̍ māwāā dīōmnda̍ŋ nda᷅ŋ dīmīo̍o̍ a̍ mɛ̄ɛ̍ ndu̍ o̍o̍ wa̍ hūnɔ̄ɔ̄ pīɔ̍mndo̍ 
sɔ̄lā yɛ̍. 

34Mi̍ fāŋgāa̍ dīmī āā, “Yāu̍ Mɛ̄lɛ̄ka̍a̍ dīmi̍ māā Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ chō wā yōōmū le̍ fɛ̍ɛ̍ŋ a̍ fɛ̍ɛ̍ŋ. Kɛ̍, vɛ᷅ ni᷅ŋ 
ma̍ dīmī māā mɛ̄ɛ̍ mā ba᷄ŋ wāna̍ nda̍ vēēlū āā, Po̍ Wa̍nā Pɔ̍nɔ̍ɔ̍ wo̍ o̍ yɔ̄mndo̍ 
chōo̍? Nɛ̄ɛ̍nɛ̍ cho̍ yɛ̄ Po̍ Wa̍nā Pɔ̍nɔ̍ɔ̍ ho̍ō?” 

35Mi̍ Chi̍i̍sū mu̍lī āā, “Nyɛ̄ wa̍wo̍ŋndo̍ chō chɔ̄ɔ̄lū wā nya̍ tɛ̄ɛ̄ŋ le̍ te̍le̍ŋ ti̍ŋ. Lā hīo̍u̍ 
la̍chi̍ a̍ kɔ̄la̍ŋ lɔ̍ɔ̍ nyɛ̄ wa̍wo̍ŋndo̍ chō nya̍ tɛ̄ɛ̄ŋ ndo̍, yɔ̄ŋi̍ nyūmnda̍ŋ mā bīi̍ nya̍. 
Kāni̍ fo̍ndōle̍, wāna̍ ku̍ā ho̍ō o̍ nyūmnda̍ŋ ni᷄ŋ ndo̍, ō si̍nā na̍a̍ o̍ wa᷅ kɔ᷅la̍ŋ nda̍ le̍. 

36Lā dɔ̄u̍ ti̍i̍nda᷄ŋ nyāa̍ o̍ nyɛ̄ wa̍wo̍ŋndo̍ ni᷄ŋ bōōndi̍i̍ o̍ cho̍ nya̍ tɛ̄ɛ̄ŋ nde̍, le̍ mī lā 
sīmnu᷄ŋ wa̍nāā wāā o̍ nyɛ̄ wa̍wo̍ŋ ni̍ŋ.” 

Chu̍ūwa̍ ā ka̍ ka̍ kɛɛ̍ ̍le̍ tīīnda᷄ŋndo̍ dɔw̄ɔɔ̄ ̍o̍ Chii̍s̍ū niŋ̍ 

Mɛ̄ɛ̍ Chi̍i̍sū so̍ō dīōmnda̍ŋ nda᷅ŋ, mbo̍ fa̍ŋa᷄ŋ lo̍ŋ mbo̍ kɔ̍ vi̍o̍ŋnu᷄ŋ. 

37Mi̍ chē bɛ̍ɛ̍ mbo̍ tōsā wa̍lta̍ kɔ̄ndɔ̄fi̍lta̍ŋ nda᷅ŋ kpo̍u̍ nda̍ o̍ hɔ̄l kpe̍nde̍ke̍le̍ ni̍, kɛ̍, 
ā chɛ᷄l mā dɔ̄ū tīīnda᷄ŋndo̍ o̍ ndu̍ ni̍ŋ te̍. 

38He̍ī yɔ̄nu̍ŋ le̍ mī nyɛ̄ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā o̍ di̍mi̍ wo̍ ō yɔ̄nu̍ŋ. Mbo̍ 
dīmī āā, “Māsānɔ̄ɔ̍ Mɛ̄lɛ̄ka̍, ō nɛ̄ɛ̍nɛ̍ la̍a̍lāŋ yɛ̍ ni̍ŋ yo̍o̍ŋgū na̍a̍ ŋ̄ dīmi̍ wo̍? 

Ō nɛ̄ɛ̍nɛ̍ Māsānɔ̄ɔ̍ Mɛ̄lɛ̄ka̍ ō chɔ᷄m yɛ̄ kpāāya̍ ndɔ̄ɔ̍?” 

39-40Mi̍ Āīsa̍yā di̍mī vɛ̄lɛ̄ āā, “Mɛ̄lɛ̄ka̍ sūūmi̍a̍a̍ nda̍ yɔ̄ŋi̍ nda̍ chɔ̍. Ndu̍yɛ̍, ō kīnda̍ 
nda̍ hūlla̍ŋ yɔ̍ŋi̍ nda̍ sīna̍ pɛ̍ŋgu̍. Mi̍ Mɛ̄lɛ̄ka̍ dīmī āā, ‘I̍ to̍sa̍ he̍ī yɔ̄ŋi̍ nda̍ hu᷄ŋ nāa̍ 
ya̍ chu̍a̍ le̍ mī si̍ŋgi̍ nda̍.’ ” Le̍ sa̍bōo̍ ho̍ō nda̍ nɔ̄la̍ mā lāāla̍ŋ te̍ ni̍. 

41A̍ Chi̍i̍sū o̍kɔ̄ɔ̄ Āīsa̍yā so̍ō dīōmnda̍ŋ nda᷅ŋ ni̍. Kāni̍ fu̍u̍le̍, chɔ̄ɔ̍ ndu̍ o̍o̍ che᷅ Chi̍i̍sū 
o̍ nāŋɔ̄ɔ̄ ndɔ̍ kɔ̄ndɔ̄fi̍llo̍ ni᷄ŋ ni̍. 

42O̍ sa̍na̍a̍ īsɔ̄ɔ̍ ni᷄ŋ, wānāā bɛ̄ndūāā Chu̍ūwa̍ ta̍u̍ nda̍ a̍a̍ dɔ̍ū tīīnda᷄ŋndo̍ o̍ Chi̍i̍sū 
ni̍ŋ. Kɛ̍, nda̍ a̍a̍ sɔ̍lɔ̄lāŋ wa᷅ŋnda̍ o̍ hɔ̄l le̍nde̍ le̍, kāni̍ fo̍ndōle̍, ā wa̍ wōo̍ yɔ̄ŋi̍ ku̍ndā 
Fālīsi̍īya̍ sōli̍ nda̍ o̍ chīɛ̄ī nda̍ pīɛ̄ī Mɛ̍lɛ̄ka̍ wo̍ ni᷄ŋ. 

43Chāndɔ̄ɔ̄ wāŋnda̍ chīe̍e̍ya̍ nda̍ hīōū hɛ̄na᷄ŋ a̍ Mɛ̄lɛ̄ka̍ ndu̍ ndu̍ cha̍ndɔ̄ɔ̍ nda̍. 

Dīōmndā Chii̍s̍ū dim̍i ̍la̍ŋ la̍ cho̍ wāŋnda̍ yāmɛi̍ ̍kīlūl ni ̍
44Mi̍ Chi̍i̍sū di̍mī chōo̍ cho̍o̍ āā, “Wānā o̍ wāna̍ dɔ̍ū tīīnda᷄ŋndo̍ o̍ ya̍ ni̍ŋ pɛ̍, mɛ̄ɛ̍ 
ō cho̍ ko̍ ya̍ le̍ o̍ dɔ̍ū tīīnda᷄ŋndo̍ o̍ ya̍ ni̍ŋ te̍. Mɛ̄ɛ̍ wāna̍ ve᷅m ya̍ wo̍, o̍ ndu̍ ni̍ŋ o̍ 
dɔ̍ū tīīnda᷄ŋndo̍ ni̍. 

45Wānā o̍ wāna̍ che᷅ ya̍ pɛ̍, mɛ̄ɛ̍ ō chīi̍ wāna̍ ve᷅m ya̍ wo̍ chɔ̄. 

46I̍ hi᷅ŋ māhūnāā o̍ chi̍e̍ēŋndo̍ chōo̍ māā nyɛ̄ wa̍wo̍ŋ māā wānā o̍ wāna̍ dɔ̍ū 
tīīnda᷄ŋndo̍ o̍ ya̍ ni̍ŋ pɛ̍, ō lo᷅ lɛ̍ o̍ mānyūm ni᷄ŋ te̍. 

47Wānā o̍ wāna̍ tu̍e̍ī pɛ̍ di̍ōmndā ya̍ I̍ di̍mī la̍ŋ, kɛ̍, mbō tōsa̍ nyɛ᷅ la̍ di̍mi̍ wo̍ le̍, 
mɛ̄ɛ̍ ō cho̍ ya̍ le̍ cho̍ ndu̍ īyāma̍ kīlūl te̍. Kāni̍ fu̍u̍le̍, ya̍ I̍ hi᷅ŋ māhūnāā le̍ mī 
wāŋnda̍ sɔ̄la̍ pīōŋɔ̄ɔ̍. I̍ hi̍ŋ le̍ mī I̍ ki̍lu̍l wāŋnda̍ o̍ chi̍e̍ēŋndo̍ ni᷄ŋ i̍ya᷅ma̍ le̍. 

48Wānā o̍ wānā kɛ̍ɛ̍ ya̍ pɛ̍, ndu̍yɛ̍, mbō kɛ̄ɛ̍ le̍ nyɛ̄ ya̍ di̍mi̍ wo̍ chūa̍a̍ pɛ̍, nyɛ̄ chō 
o̍ cho̍ ndu̍ yāmɛ̍i̍ kīlūl lo̍. Dīōmndā ya̍ di̍mi̍ la̍ŋ, la̍ŋ la̍ cho̍ ndu̍ yāmɛ̍i̍ kīlūl o̍ pāa̍le̍ 
mɛ̍ɛ̍lāāle̍ŋ chōo̍ ni̍. 

49Kāni̍ fu̍u̍le̍, dīōmndā ya̍ I̍ di̍mi̍ la̍ŋ, ō cho̍ di̍ōmndā nīla̍ ya̍ pi̍la̍ kɛ̍ɛ̍si̍a̍a̍ le̍. Fi̍nyā 
nūu̍ o̍ ve᷅m ya̍ wo̍, ndu̍ chɔ̍m ya̍ nyɛ̄ ya̍ I̍ nɔ̍ le̍ dīmīo̍o̍ wo̍ ni̍. Ndu̍yɛ̍, ndu̍ ve᷅m ya̍ 
ndu̍ dīmī ni̍. 

50I̍ si̍nā māā nyɛ̄ o̍ ve᷅m ya̍ ko̍ŋ le̍ dīmīo̍o̍ wo̍, ndu̍ chu̍ū wa᷅ŋnda̍ yōōmū kpe̍e̍kpe̍i̍ 
nɔ̍ la̍mɛ̍ɛ̍lu̍ le̍ wō ni̍. Le̍la̍ŋ, dīōmndā Fi̍nyā nūu̍ vīām ya̍ le̍ dīmīo̍o̍ la̍ŋ, la̍ŋ ko̍ ya̍ 
di̍mī ni̍.” 

Chɔ᷄ŋ 13 

Chii̍s̍ū pu̍lū bu̍ɛi̍y̍āā ndūa̍a̍ pēlo᷄ŋ 

1Pāa̍le̍ wāŋnda̍ bīī bɔ᷅ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ wo̍ o̍kɔ̄ɔ̄ le̍ŋ, lē wa̍ māā 
sīɔ̄dīi̍. Ndu̍yɛ̍, mi̍ Chi̍i̍sū si̍nā ndi̍ pɛ̄ŋgu̍ māā te̍le̍ŋndo̍ chō ni᷅ŋ kpɛ̍ɛ̍lūŋ le̍ mbō 
fāŋa̍ŋ o̍ chi̍e̍ēŋndo̍ ho̍ō chōo̍, le̍ mbō kūɛ̄ nāa̍ Fi̍nyā ndɔ̄ chu̍a̍. Chi̍i̍sū ndu̍ o̍o̍ ka̍a̍la̍ 
wānāā ndūa̍a̍ a̍ cho̍ o̍ chi̍e̍ēŋndo̍ ni᷄ŋ nda̍ le̍ te̍le̍ŋ o̍ te̍le̍ŋ. Ndu̍yɛ̍, mbo̍ chɔ̄m nda̍ 
o̍ bōōndi̍i̍ ke̍ŋ ni᷄ŋ mɛ̄ɛ̍ kpɛ̍ o̍ ka̍a̍la̍ nda̍ yɛ̍. 

2Mi̍ ī yɔ̄nu᷄ŋ, Chi̍i̍sū nda̍ bu̍ɛ̍i̍yāā ndūa̍a̍ ā wa̍ nyɛ̄ dīāā īchɔ̄llo̍ dīo̍o̍. Ndu̍yɛ̍, māsa̍ 
nyi̍nāā wɔ̄ɔ̍ŋnda̍ Sēta̍nā, ndu̍ o̍o̍ chi̍i̍ ni᷅ŋ Chu̍dā po̍ Sa̍i̍mɔ̄ŋ Īsīka̍a̍līɔ̄ɔ̄ wo̍ dɔ̄wɔ̄ɔ̄ 
o̍ kɔ̄l le̍ Chi̍i̍sū pīsīo̍o̍. 

3Ndu̍yɛ̍, Chi̍i̍sū ndu̍ o̍o̍ si̍nā māā Fi̍nyā ndɔ̄ o̍ ke̍ ndu̍ kpāāyāa̍ nyɛ̄ o̍ nyɛ̄ fe̍e̍ cho̍o̍. 
Ndu̍ o̍o̍ si̍nā māā Mɛ̄lɛ̄ka̍ ve᷅m ndu̍ ni̍, ndu̍yɛ̍, māā nāa̍ Mɛ̄lɛ̄ka̍ chūā o̍ cho̍ vɛ̄lɛ̄ 
mīīŋgū ni̍. 

4Mɛ̄ɛ̍ nda̍ wa̍ nyɛ̄ dīa̍a̍ dīo̍o̍, mi̍ Chi̍i̍sū cha̍ŋ mbo̍ sōlī dōmā le̍cho̍o̍ wa̍ ndu̍ lēkɔ̄ɔ̍ 
wo̍. Mbo̍ chūā kōlāa̍ mbo̍ yīīnu᷄ŋ o̍ chāŋ. 

5Mbo̍ dūāū mɛ̄ŋnda̍ŋ o̍ hɛ̄ŋgɔ̍ɔ̍ ni᷄ŋ mbo̍ sāā bu̍ɛ̍i̍yāā ndūa̍a̍ pēlo᷄ŋ pūlɔ̄ɔ̍. Bu̍ɛ̍ī o̍ 
pu̍lū ko̍ pe̍lo᷄ŋ ō wɔ̄ɔ̄sūū mu̍ŋ a̍ kōla̍ wa̍ ko̍ŋ ndu̍ o̍ chāŋ ndo̍. 

6Kɛ̍, mɛ̄ɛ̍ o̍ fu̍u̍lu̍u̍ o̍ Sa̍i̍mɔ̄ŋ Pītɛ̍ lo̍, mi̍ Pītɛ̍ di̍mūl ndu̍ āā, “Māsānɔ̄ɔ̍, ya̍ ŋ̄ pūlū 
pe̍lo᷄ŋ ni̍?” 

7Mi̍ Chi̍i̍sū mu̍lī āā, “A̍ si̍nā wɔ̍ nyɛ̄ ya̍ I̍ cho̍ ho̍ō tōsāa̍ wo̍ pɛ̄ŋgu̍ le̍. Kɛ̍ ndu̍yɛ̍, ā 
chō hūnɔ̄ɔ̄ ndu̍ pɛ̄ŋgu̍ si̍nā.” 

8Mi̍ Pītɛ̍ di̍mī āā, “I̍ cho̍ chɛ̍lɔ̄ɔ̄ mā pūlū ya̍ pēlo᷄ŋ kpo̍so̍ŋ te̍.” Mi̍ Chi̍i̍sū di̍mī āā, 
“Tē I̍ pu̍lu̍ nu̍m pēlo᷄ŋ te̍, na̍a̍ nūm ŋ̄ ve᷅ o̍ dīōm pīlɛ̍ ni᷄ŋ te̍.” 

9Mɛ̄ɛ̍ Chi̍i̍sū di̍mi̍ le̍nde̍, mi̍ Sa̍i̍mɔ̄ŋ Pītɛ̍ di̍mūl ndu̍ āā, “Māsānɔ̄ɔ̍, mɛ̄ɛ̍ ō wa᷅ pēlo᷄ŋ 
ko̍ le̍ ŋ̄ pūlu̍ ya̍ le̍. Pu̍lu̍ ya̍ bāla̍ŋ a̍ bōlle̍ŋ kpo̍u̍.” 

10Mi̍ Chi̍i̍sū lo᷅ lo̍ŋ mbo̍ dīmī āā, “Wāna̍ pu̍lu᷄ŋ ni᷅ŋ ndo̍, ndu̍ ndu̍ cho̍ ni᷅ŋ ō dīāndāā 
pa̍ku̍. Pēlo᷄ŋ ko̍ o̍ nɔ᷅ ni᷅ŋ ni̍ mbō pūlū. Nya̍ kpo̍u̍ lā chō ā dīāndāā, mɛ̄ɛ̍ wānā pi᷅lɛ̍ 
ō cho̍ o̍ di̍a̍ndāā le̍.” 

11Chi̍i̍sū ndu̍ o̍o̍ si̍nā ni᷅ŋ wāna̍ wa̍ ndu̍ hūnɔ̄ɔ̄ pīsī wo̍. Le̍ sa̍bū kōŋ o̍ di̍mi̍ ni̍ āā, 
“Nya̍ kpo̍u̍ lā chō mɛ̄ɛ̍ wānā pi᷅lɛ̍ ō cho̍ o̍ di̍a̍ndāā le̍.” 

12Mɛ̄ɛ̍ Chi̍i̍sū chi̍i̍ nda̍ pēlo᷄ŋ pūlɔ̄ɔ̄, mbō mīŋgī dōma̍ ndɔ̄ le̍cho̍o̍wo̍ wōūnɔ᷄ŋ mbo̍ 
mīīŋgū o̍ fo̍ndāŋ ndɔ̄ɔ̍, mbo̍ chāl. Mbo̍ nyūnā nda̍ āā vɛ̄ɛ̄, “Lā sīnā pa̍ nyɛ᷅ ya̍ I̍ to̍sa̍ 
ho̍ō a̍ nya̍ wo̍ pɛ̄ŋgu̍? 

13Lā chō ya̍ vēēlōo̍ āā, Ti̍chɛ̄i̍nɔ̍ nāa̍, mī lā vēēlū vɛ̍lɛ̄ ya̍ āā, Māsānɔ̄ɔ̍. Ī chō tōnya̍ 
mī lā vēēlu̍ ya̍ le̍nde̍. Kāni̍ fu̍u̍le̍, wānā wa̍ā le̍nde̍ ya̍ I̍ cho̍ ni̍. 

14Ya̍ cho̍ Ma̍sānɔ̄ nyāa̍, ndu̍yɛ̍, mi̍ wa᷅ Ti̍chɛ̄i̍nɔ̍ nyā wo̍, nāa̍ ya̍ ya̍ I̍ pu̍lū wɔ̄ nya̍ 
pēlo᷄ŋ, mɛ̄ɛ̍ nya̍ bɛ̍ɛ̍ lā pūla᷅ŋ pe̍lo᷄ŋ vēllāa̍ vēllē le̍nde̍. 

15Tāāmāsi̍o̍o̍ ya̍ I̍ chɔ̍m nya̍ ho̍ō ni̍. Lā tōsa̍ mɛ̄ɛ̍ ya̍ I̍ to̍sa̍ a̍ nya̍ yɛ̍. 

16Mī di̍mu̍l nya̍ tōnya̍a̍ wa̍la̍ŋ, chɛ̄ o̍ chɛ̄ bɛ̍ɛ̍ cho̍ mbō hīōū wāna̍ ō cho̍ o̍ bā wo̍ 
le̍. Ndu̍yɛ̍, wāna̍ nda̍ vīām ki̍i̍la̍le̍ŋ ndo̍, ō hi̍ū wa᷅na̍ vi̍ām ndu̍ wo̍ le̍. 

17Mɛ̄ɛ̍ nya̍ sīna̍ ni᷅ŋ sɔ̄ɔ̍ŋ mu᷅ŋ nu̍a̍ā yɛ̍, tē ō wa̍ pɛ̍ mī lā tōsa̍ mu̍ŋ, mɛ̄ɛ̍ lā pɛ̄l tɔ̄nɔ̄ɔ̍. 

18“Ō cho̍ le̍ nya̍ kpo̍u̍ le̍ ya̍ I̍ cho̍ he̍ī dīmīo̍o̍ le̍. Kāni̍, nya̍ ya̍ I̍ hɛ̍li̍ wa̍ ki̍nɛ̍i̍, I̍ si̍nā 
a̍ nya̍ o̍kɔ̄ɔ̄. Ndu̍yɛ̍, mɛ̄ɛ̍ mī nyɛ̄ Yāu̍ Mɛ̄lɛ̄ka̍a̍ dīmi̍ ho̍ō wo̍ ō yɔ̄nu̍ŋ. Mbo̍ dīmī āā, 
‘Wāna̍ na̍a̍ ŋ̄ chō nyɛ̄ dīa̍a̍ dīo̍o̍ lātūlu̍ na̍a̍ ndu̍ wo̍, ō sīmu̍l la̍.’ 

19I̍ cho̍ nya̍ sɔ̄ɔ̍ŋ mu᷅ŋ pɔ̄ɔ̄ dīmūllo̍ pɛ̄ŋgo̍o̍ ho̍ō, ko̍ŋ to̍sā ni̍, tē sɔ̄ɔ̍ŋ ka̍la᷄ŋ ŋ̄ hu᷄ŋ 
yɔ̄nu᷄ŋ pɛ̍, lā lāāla̍ŋ māā ya̍ cho̍ wāna̍ cho̍ kāni̍ ma̍si̍ndɛ̄ wo̍ ni̍. 

20Mī di̍mu̍l nya̍ tōnya̍a̍ wa̍la̍ŋ, wāna̍ chɛ̍l wāna̍ ya̍ I̍ vi̍ām ndo̍ pɛ̍, mɛ̄ɛ̍ ya̍ o̍ chɛ̍l 
ko̍ŋ ni̍. Ndu̍yɛ̍, wāna̍ chɛ̍l la̍ pɛ̍, mɛ̄ɛ̍ wāna̍ ve᷅m ya̍ wo̍, ndu̍ o̍ chɛ̍l ko̍ŋ ni̍.” 

Chii̍s̍ū dim̍i ̍māā ā chō ndu̍ hūnɔɔ̄ ̄pīsī 
(Māa̍ti̍u̍ 26:20-25; Ma̍kī 14:17-21; Lu̍kū 22:21-23) 

21Mɛ̄ɛ̍ Chi̍i̍sū chi̍i̍ dīōmnda̍ŋ nda᷅ŋ dīmī, mi̍ mɔ̍nɛ̍i̍ pīā o̍ kɔ̄l ndɔ̄ɔ̍ ni᷄ŋ ta̍u̍. Mbo̍ 
dīmī kpe̍nde̍ke̍le̍ āā, “Mī di̍mu̍l nya̍ tōnya̍a̍ wa̍la̍ŋ, wānā pi᷅lɛ̍ chō nya̍ tɛ̄ɛ̄ŋ ō chō 
ya̍ hūnɔ̄ɔ̄ pīsī.” 

22Mi̍ bu̍ɛ̍i̍yāā ndūa̍a̍ sāā nūāna᷅ŋndo̍. Mi̍ sūɛ̍i̍ he̍ī ī bīī nda̍ kɔ̄ndɔ̄fi̍li̍, le̍ wāna̍ 
Chi̍i̍sū wa̍ ho̍ō dīmīo̍o̍ māā ō chō ndu̍ pīsī wo̍. 

23Bu̍ɛ̍ī Chi̍i̍sū ndu̍ o̍o̍ ka̍a̍la̍ kāālā bɛ̄ndōo̍ wo̍ ō wa̍ ndu̍ īchāli̍ i̍kɛ̍i̍. 

24Mi̍ Sa̍i̍mɔ̄ŋ Pītɛ̍ tu̍u̍līāl bu̍ɛ̍ī kōŋ a̍ lābā mbo̍ dīmūl ndu̍ āā, “Nyu̍na̍ wɔ̍ ndu̍ le̍ 
wāna̍ o̍ cho̍ ho̍ō sūɛ̍i̍ a̍ ndu̍ o̍kɔ̄ɔ̄ wo̍.” 

25Mi̍ bu̍ɛ̍ī Chi̍i̍sū ka̍a̍la̍ ko̍ŋ ndo̍ nāŋnu᷄ŋ Chi̍i̍sū īkɛ̄i̍ mbo̍ nyūnā ndu̍ āā, “Māsānɔ̄ɔ̍, 
ō nɛ̄ɛ̍nɛ̍ cho̍ yɛ̄ nu̍m hūnɔ̄ɔ̄ pīsī?” 

26Mi̍ Chi̍i̍sū lo᷅ o̍ ko̍ŋ mbo̍ mūlī āā, “Wāna̍ ya̍ I̍ cho̍ bēe̍dīi̍yo̍ yīŋɔ̄ɔ̄ o̍ lāmndo̍ ni᷄ŋ 
mī I̍ ke̍ ndu̍ wo̍, mɛ̄ɛ̍ ndu̍ ni̍.” Mbo̍ chūā bēe̍dīi̍yo̍. Mɛ̄ɛ̍ o̍ yi᷅ŋ o̍ lāmndo̍ ni᷄ŋ, mbo̍ 
kē Chu̍dā, po̍ Sa̍i̍mɔ̄ŋ Īsīka̍a̍līɔ̄ɔ̄ wo̍. 

27Mɛ̄ɛ̍ Chu̍dā bi̍ī dɔ̍ɔ̍ bēe̍dīi̍ ko̍ŋ mbo̍ dīā, mi̍ Sēta̍nā māsa̍ nyi̍nāā wɔ̄ɔ̍ŋnda̍ tūāl 
bɛ̍ɛ̍ ndu̍ kɔ̄ɔ̄lī. Mi̍ Chi̍i̍sū di̍mūl ndu̍ āā, “Nyɛ̄ ŋ̄ nɔ̄ le̍ tōsāa̍ wo̍, sē kɔ̍ ni̍ko̍ chɔ̍ chɔ̍ 
mā kɔ̍ to̍sā ndu̍.” 

28Bu̍ɛ̍īya̍ ā tūa̍a̍ kpo̍u̍, ā nda̍ wa̍ īchāli̍ nyɛ̍ dīa̍a̍ dīo̍o̍ wa̍, ā sīna̍ le̍ sa̍bū Chi̍i̍sū 
di̍mu̍l Chu̍dā dīōmnda̍ŋ nda᷅ŋ ndo̍ le̍. 

29Chu̍dā wa̍ wānā kɛ̍sīāā ŋ̄ka̍ni̍o̍o̍ ni̍. Le̍ he̍ī, mɛ̄ɛ̍ Chi̍i̍sū di̍mu̍l Chu̍dā le̍nde̍, mi̍ 
bu̍ɛ̍īya̍ ā pūm ā yīya᷄ŋ māā vīōmɔ̄ɔ̍ Chi̍i̍sū wa̍ ndu̍ le̍ mbō kɔ̍ pi̍i̍ndūū nyɔ̄ɔ̍ŋ le̍ 
bɔ̄ŋa᷅ŋndo̍ ni̍, ɔ̄ɔ̄, māā vīōmɔ̄ɔ̍ o̍ wa̍ ndu̍ ni̍ le̍ mbō kɔ̍ ke᷅ wānāā tāmbɛ̍i̍ya̍ nyɛ̄ 
sɔ̄lāā pɔ̄mbɔ̄. 

30Mɛ̄ɛ̍ Chu̍dā de᷅ dɔ̍ɔ̍ bēe̍dīi̍ Chi̍i̍sū ke̍ ndu̍ ko̍ŋ ndo̍, mbo̍ cha᷄ŋ le̍pi᷅lɛ̍ kpe̍ mbo̍ 
fūlā. Ndu̍yɛ̍, nyūmnda̍ŋ mā wa̍ ni᷅ŋ mā tūālāā. 

Chii̍s̍ū dɔu̍̄ sāwā sɛn̍ɛī̄yo̍ 
31Mɛ̄ɛ̍ Chu̍dā fu̍la̍, mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Te̍le̍ŋndo̍ fūūlu̍u̍ le̍ mī 
Mɛ̄lɛ̄ka̍ chɔ᷄m mɛ̄ɛ̍ wāna̍ nda̍ vēēlū āā, Po̍ Wa̍nā Pɔ̍nɔ̍ɔ̍ wo̍ ō chō wāna̍ kɔ̄ndɔ̄fi̍li̍ 
yɛ̍. Ndu̍yɛ̍ te̍le̍ŋndo̍ ho̍ō, ndu̍ Po̍ Wa̍nā Pɔ̍nɔ̍ɔ̍ chō chɔ̄m mɛ̄ɛ̍ Mɛ̄lɛ̄ka̍ chō wāna̍ 
kɔ̄ndɔ̄fi̍li̍ yɛ̍ ni̍. 

32Ndu̍yɛ̍, tē ō chɔ᷄m mɛ̄ɛ̍ Mɛ̄lɛ̄ka̍ chō wāna̍ kɔ̄ndɔ̄fi̍li̍ yɛ̍ pɛ̍, Mɛ̄lɛ̄ka̍ pi̍la̍ o̍ cho̍ 
chɔ̄m mɛ̄ɛ̍ ndu̍ Po̍ Wa̍nā Pɔ̍nɔ̍ɔ̍ chō wāna̍ kɔ̄ndɔ̄fi̍li̍ yɛ̍. Ndu̍yɛ̍, ō chō ke̍ŋ to̍sā su̍ŋ 
su̍ŋ. 

33Nya̍ chāāŋāā nīāā ka̍a̍lāa̍, le̍ te̍le̍ŋ bi̍ŋgī ko̍ni̍ ya̍ I̍ cho̍ ni᷅ŋ lātūlu̍ a̍ nya̍ ni̍. Lā chō 
ya̍ hūnɔ̄ɔ̄ nūūvīāā. Ndu̍yɛ̍, nyɛ̄ ya̍ I̍ di̍mu̍l Chu̍ūwa̍ wo̍, ndu̍ ko̍ni̍ ya̍ I̍ cho̍ nya̍ 
dīmūl ni̍. Ndu̍ yɔ̍nūŋ ni̍ māā, lā nɔ̍lā mī lā kūɛ̄ nāa̍ ya̍ I̍ cho̍ kɔ̄la̍ŋ nda̍ le̍. 

34Ndu̍yɛ̍, I̍ cho̍ nya̍ sāwā sɛ̍nɛ̄ī dōū, ndu̍ yɔ̍nūŋ ho̍ō ni̍ māā, lā kāāli̍āŋ ve᷅llāa̍ vēllē. 
Mɛ̄ɛ̍ ya̍ I̍ ka̍a̍la̍ nya̍ yɛ̍, le̍nde̍ nya̍ kāāli̍āŋ ve᷅llāa̍ vēllē ni̍. 

35Tē lā kāāli̍āŋ ve᷅llāa̍ vēllē pɛ̍, o̍ ko̍ŋ, wānā o̍ wānā si̍na̍ dɔ̍ɔ̍ māā bu̍ɛ̍i̍yāā nīa̍a̍ 
nya̍ chō ni̍.” 

Chii̍s̍ū dim̍i ̍māā Pītɛ ̍cho̍ ndu̍ vīīnɔŋ᷄ 
(Māa̍ti̍u̍ 26:31-35; Ma̍kī 14:27-31; Lu̍kū 22:1-34) 

36O̍ ko̍ŋ kɔ̍ɔ̍lī, mi̍ Sa̍i̍mɔ̄ŋ Pītɛ̍ nyu̍nā āā, “Māsānɔ̄ɔ̍, kūɛ̍ɛ̍nɛ̍ ŋ̄ chō yɛ̄ kɔ̄la̍ŋ?” Mi̍ 
Chi̍i̍sū lo᷅ o̍ ko̍ŋ mbo̍ mūlī āā, “A̍ nɔ̍lā pɛ̍ŋgo̍o̍ ho̍ō mā tōl la̍ kɔ̄ɔ̄lī nāa̍ ya̍ I̍ cho̍ 
kɔ̄la̍ŋ nda̍ le̍. Kɛ̍ ndu̍yɛ̍, tē bōōndi̍i̍ ti̍ŋ Ī hīōū pɛ̍, ā tūāl ni̍ŋ ya̍ kɔ̄ɔ̄lī.” 

37Mi̍ Pītɛ̍ lo᷅ o̍ ko̍ŋ mbo̍ nyūnā Chi̍i̍sū āā, “Māsānɔ̄ɔ̍, ɔ̍ɔ̄ le̍ sa̍bū ya̍ I̍ nɔ̍lā nu̍m tōlɔ̄ɔ̄ 
kɔ̄ɔ̄lī pɛ̄ŋgo̍o̍ ho̍ō le̍ wo̍? I̍ cho̍ ō bɛ̄ɛ̄ndīa̍ŋ mī I̍ vi᷅ le̍ nūm.” 

38Mɛ̄ɛ̍ Pītɛ̍ so̍ō le̍nde̍, mi̍ Chi̍i̍sū lo᷅ o̍ ko̍ŋ mbo̍ nyūnā ndu̍ āā, “Lēkɛ̍ndɛ̍ī ā chō ō 
bɛ̄ɛ̄ndīa̍ŋ mā vī le̍ ya̍?” Āā, “Mī di̍mu̍l nu̍m tōnya̍a̍ wa̍la̍ŋ, sɔ̄ɔ̍ cho̍ ko̍o̍wā le̍ mā 
vi̍i̍nu̍ŋ le̍ ya̍a̍ māā a̍ si̍nā ya̍ le̍.” 

Chɔ᷄ŋ 14 

Mɛɛ̄ ̍Wānā lo̍o̍kū la̍kɔ ̍o̍ Mɛl̄ɛk̄a̍ Fin̍yāa̍ lo̍ yɛ ̍
1Mi̍ Chi̍i̍sū di̍mūl bu̍ɛ̍i̍yāā ndūa̍a̍ āā, “Lā wa᷅ a̍ kɔ̄ltā tāmbɛ̍i̍ le̍. Lā dɔ̄u̍ ti̍i̍nda᷄ŋ nyāa̍ 
o̍ Mɛ̄lɛ̄ka̍ ni᷄ŋ, ndu̍yɛ̍, mī lā dɔ̄ū vɛ̄lɛ̄ tīīnda᷄ŋ nyāa̍ o̍ ya̍ ni̍ŋ. 

2Chīɛ̍i̍ Fi̍nyā nūu̍ nɔ̄ yīya̍la̍ŋ ta̍u̍. Ndu̍yɛ̍, I̍ cho̍ lākɔ̄ yīya̍la̍ŋ bɛ̄ɛ̄ndīāā le̍ nya̍. Tē 
ndi̍ i̍i̍ ve̍ le̍nde̍ le̍, ya̍ i̍i̍ di̍mūl nya̍ le̍nde̍ le̍. 

3Ndu̍yɛ̍, tē I̍ kɔ̍ chi̍ī yīya̍la̍ŋ bɛ̄ɛ̄ndīāā pɛ̍, I̍ cho̍ mīīŋgū mī I̍ hu̍ŋ kɔ᷅ a̍ nya̍ le̍ mī ŋ̄ 
wa̍ na̍a̍ nya̍ā nāa̍ ya̍ I̍ wa᷅ ni̍ŋ nda̍. 

4Lā sīnā nɛ̍īyo̍ le̍ kɔ̄la̍ŋ o̍ fo̍ndāŋ ya̍ I̍ cho̍ kɔ̄la̍ŋ ndo̍.” 

5O̍ ko̍ŋ kɔ̍ɔ̍lī, mi̍ Tɔ̄mɔ̍si̍ di̍mūl Chi̍i̍sū āā, “Māsānɔ̄ɔ̍, ŋ̄ si̍nā na̍a̍ ŋ̄ chō kɔ̄la̍ŋ nda̍ 
le̍. Mī vɛ̄ɛ̄ na̍a̍ ŋ̄ lōōku̍ yɛ̄ nɛ̄īyo̍ sīnā le̍ kɔ̄la̍ŋ lo̍ŋ?” 

6Mi̍ Chi̍i̍sū lo᷅ lo̍ŋ mbo̍ dīmūl ndu̍ āā, “Ya̍ cho̍ nɛ̄īyo̍ ni̍, a̍ tōnya̍a̍, a̍ yōōmōo̍. Wānā 
o̍ wānā nɔ̍lā mbō fu̍u̍lu̍u̍ nāa̍ Mɛ̄lɛ̄ka̍ Fi̍nyāa̍ chūā le̍ mɛ̄ɛ̍ o̍ sa̍bū nūu̍ ni᷄ŋ. 

7Mɛ̄ɛ̍ nya̍ sīna̍ ni᷅ŋ nu̍a̍ā wāna̍ ya̍ I̍ cho̍ wo̍ yɛ̍, lā chō wāna̍ Fi̍nyā nūu̍ bɛ̍ɛ̍ o̍ cho̍ 
wo̍ si̍nā. Ndu̍yɛ̍, chɔ̍ŋ ni᷅ŋ a̍ bōōnde̍i̍ he̍ī, lā sīnā ni᷅ŋ ndu̍, ndu̍yɛ̍, lā chē ni᷅ŋ ndu̍.” 

8O̍ ko̍ŋ kɔ̍ɔ̍lī, mi̍ Fi̍li̍pī di̍mūl Chi̍i̍sū āā, “Māsānɔ̄ɔ̍, to̍sa̍ mī ŋ̄ chē Mɛ̄lɛ̄ka̍ Fi̍nyāa̍. 
Ko̍ŋ wa᷅ le̍tu̍u̍.” 

9Mi̍ Chi̍i̍sū mu̍lī āā, “Fi̍li̍pī, le̍ te̍le̍ŋ vi̍lɛ̄ī ni᷅ŋ na̍a̍ nya̍ā ŋ̄ chō hɔ̄lāā tūlu̍. Bāā ho̍ō 
kpo̍u̍ a̍ si̍na̍ wɔ̍ wa᷅na̍ ya̍ I̍ cho̍ wo̍ le̍?” Mbo̍ dīmī āā, “Wānā o̍ wāna̍ che᷅ ya̍ pɛ̍, mɛ̄ɛ̍ 
ō chīi̍ Fi̍nyā nūu̍ chɔ̄. Ɔ̍ɔ̄ le̍ sa̍bū ŋ̄ dīmī vɛ̍lɛ̄ māā, Chɔ̍m na̍a̍ Mɛ̄lɛ̄ka̍ Fi̍nyāa̍ wo̍? 

10Fi̍li̍pī, bāā a̍ la̍a̍la̍ŋ māā ya̍ ni̍, fi̍nyā nūu̍ ni̍, māā nyɔ̄ɔ̍ ō pīlɛ̍ le̍ na̍a̍ ŋ̄ chō le̍? 
Dīōmndā ya̍ I̍ di̍mu̍l nya̍ la᷅ŋ nda̍ŋ, I̍ di̍mi̍ la̍ŋ o̍ kpāāya̍ ni̍ ya̍ pi̍la̍ ni̍ŋ te̍. Mɛ̄lɛ̄ka̍ 
Fi̍nyāa̍ o̍ cho̍ ya̍ kɔ̄ɔ̄lī wo̍, ndu̍ pi̍la̍ cho̍ wa̍li̍ ndɔ̄ɔ̍ tōsāa̍ ni̍. 

11Tē I̍ di̍mu̍l nya̍ pɛ̍ māā ya̍ ni̍, Fi̍nyā nūu̍ ni̍, māā nyɔ̄ɔ̍ ō pīlɛ̍ na̍a̍ ŋ̄ chō ni̍, lā 
lāāla̍ŋ a̍ ya̍. Kɛ̍ ndu̍yɛ̍, ā yɔ᷄ŋ bɛ̍ɛ̍ mī dīōmndā ya̍ I̍ di̍mu̍l nya̍ la̍ŋ mī la̍ŋ la̍ to̍sa̍ mī 
lā lāāla̍ŋ a̍ ya̍ le̍, ō wa̍ bɛ̍ɛ̍ le̍ wa̍lta̍ kɔ̄ndɔ̄fi̍ltā ya̍ I̍ to̍sa̍ la̍ŋ su̍e̍e̍, lā lāāla̍ŋ. 

12Mī di̍mu̍l nya̍ tōnya̍a̍ wa̍la̍ŋ, wānā o̍ wāna̍ dɔ̍ū tīīnda᷄ŋndo̍ o̍ ya̍ ni̍ŋ pɛ̍, wa̍lta̍ 
kɔ̄ndɔ̄fi̍ltā ya̍ I̍ to̍sā la̍ŋ, wānā ko̍ŋ chō la̍ŋ tōsā. Wānā ko̍ŋ chō wa̍lta̍ bɛ̍ndū tōsā 
mbō hīōū bɛ̍ɛ̍ la᷅ŋ, kāni̍ fo̍ndōle̍, ya̍ ya̍ I̍ cho̍ lākɔ̄nɔ᷄ŋ nāa̍ Fi̍nyā nūu̍ chūā. 

13Ndu̍yɛ̍, o̍ ko̍ŋ kɔ̍ɔ̍lī, nyɛ̄ o̍ nyɛ̄ nya̍ nyūna̍ le̍ ndu̍ a̍ dīōlā nīla̍ŋ pɛ̍, tōsāa̍ ya̍ I̍ to̍sāl 
nya̍ ni̍. Kāni̍ fu̍u̍le̍, le̍ mī Po̍ Mɛ̄lɛ̄ka̍a̍ tōsa̍ mī wāŋnda̍ chē mɛ̄ɛ̍ Mɛ̄lɛ̄ka̍ chō wāna̍ 
kɔ̄ndɔ̄fi̍li̍ yɛ̍. 

14Nyɛ̄ o̍ nyɛ̄ lā nyūna̍ le̍ ndu̍ a̍ dīōlā nīla̍ŋ pɛ̍, tōsāa̍ ya̍ I̍ to̍sā ni̍.” 

Chii̍s̍ū chu̍e̍l bu̍ɛi̍̄ya̍ būŋgɛī ̍le̍ Nyin̍a̍ Kāsīo̍o̍ vīōmɔɔ̄ ̍
15Mi̍ Chi̍i̍sū di̍mī āā, “Tē lā kāāla̍ ya̍ pɛ̍, mɛ̄ɛ̍ lā chō sāwāla̍ nīla̍ŋ chūā. 

16Ndu̍yɛ̍ o̍ ko̍ŋ kɔ̍ɔ̍lī, I̍ nɔ̍lā mī di̍mu̍l Fi̍nyā nūu̍ mbō ke̍ nya̍ Wānā Ma̍lāā chēle̍ŋ 
mbō wa̍ a̍ nya̍ la̍tu̍lu̍ le̍ fɛ̍ɛ̍ŋ a̍ fɛ̍ɛ̍ŋ. 

17Ndu̍ Nyi̍na̍ Mɛ̄lɛ̄ka̍a̍, ndu̍ chɔ᷅m wa᷅ŋnda̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ ni̍. Kɛ̍ 
ndu̍yɛ̍, wānāa̍ do̍ū ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ te̍ wa̍, ō tu᷅l nda̍ kɔ̄ɔ̄lī le̍. Kāni̍ fu̍u̍le̍, 
ā chi᷅ ndu̍ le̍, ndu̍yɛ̍, ā si̍nā ndu̍ le̍. Kɛ̍ ndu̍yɛ̍, nya̍ nya̍ sīnā ndu̍ ni᷅ŋ, kāni̍ fo̍ndōle̍, 
ō chō a̍ nya̍ la̍tu̍lu̍. Ndu̍yɛ̍, ō chō wā nya̍ kɔ̄ɔ̄lī. 

18“Kɔ̄lā ya̍ I̍ cho̍ la̍ŋ, I̍ cho̍ nya̍ mɛ̄ī nya̍ kpe̍e̍le̍ le̍. I̍ cho̍ hūnɔ̄ɔ̄ nāa̍ nya̍ chūā. 

19Te̍le̍ŋndo̍ ō bīŋgī ko̍ni̍ lo̍ ni᷅ŋ ni̍, o̍ ko̍ŋ, wānāa̍ do̍u̍ ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ 
te̍ wa̍, ā chi᷅ lɛ̍ ni̍ŋ ya̍ le̍. Kɛ̍, nya̍ nya̍ lā chō vɛ̄lɛ̄ ya̍ chɔ̄. Ndu̍yɛ̍, mɛ̄ɛ̍ ya̍ I̍ cho̍ yōōmū 
yɛ̍, nya̍ bɛ̍ɛ̍ lā chō wā yōōmū. 

20Ndu̍yɛ̍, tē pāa̍le̍ le̍ŋ lē fūūlu̍u̍ pɛ̍, lā chō hūnɔ̄ɔ̄ sīnā māā ya̍ ni̍, Fi̍nyā nūu̍ ni̍, māā 
nyɛ̄ pīlɛ̍ na̍a̍ ŋ̄ chō ni̍. Ndu̍yɛ̍ o̍ ko̍ŋ kɔ̍ɔ̍lī, mī lā sīna̍ māā ya̍ ni̍, nya̍ ni̍, māā nyɛ̄ 
pīlɛ̍ na̍a̍ ŋ̄ chō ni̍. 

21“Wānā o̍ wāna̍ chu̍a̍ sāwāla̍ nīla̍ŋ pɛ̍, mɛ̄ɛ̍ ndu̍ ka̍a̍la̍ ya̍ ni̍. Ndu̍yɛ̍, wānā o̍ wāna̍ 
ka̍a̍la̍ ya̍ pɛ̍, kāālāa̍ Fi̍nyā nūu̍ ō kāālā wa̍nā ko̍ŋ ni̍. Ya̍ bɛ̍ɛ̍ I̍ cho̍ wānā ko̍ŋ kāālā, 
ndu̍yɛ̍, mī I̍ chɔ̍mnu̍ŋ ndu̍.” 

22O̍ ko̍ŋ kɔ̍ɔ̍lī, mi̍ Chu̍dā nyu̍nā, kɛ̍, ō cho̍ Chu̍dā Īsīka̍a̍līɔ̄ɔ̄ le̍. Mbo̍ nyūnā āā, 
“Māsānɔ̄ɔ̍, vɛ̄ɛ̍nɛ̍ ŋ̄ chɔ̍mnu̍ŋ yɛ̍ ni̍ŋ na̍a̍, kɛ̍, a̍ chɔ̍mnūŋ wa̍nāa̍ do̍u̍ ti̍i̍nda᷄ŋndo̍ o̍ 
Mɛ̄lɛ̄ka̍ ni᷄ŋ te̍ wa̍ le̍ nɛ̍?” 

23Mi̍ Chi̍i̍sū mu̍lī āā, “Wānā o̍ wāna̍ ka̍a̍la̍ ya̍ pɛ̍, chūa̍a̍ o̍ chu̍ā pɛ̍ɛ̍kūlā nīla̍ŋ ni̍. 
Ndu̍yɛ̍, wānā ko̍ŋ, Fi̍nyā nūu̍ chō ndu̍ kāālā. O̍ ko̍ŋ kɔ̍ɔ̍lī, ya̍ ni̍, Fi̍nyā nūu̍ ni̍, ŋ̄ 
nɔ̄lā mī ŋ̄ hīŋ nāa̍ ndu̍ chu̍a̍ mī ŋ̄ wa̍ lātūlu̍ na̍a̍ nda̍ā. 

24Wānā o̍ wāna̍ ka̍a̍la̍ ya̍ le̍, ō chu̍ē pɛ̍ɛ̍kūlā nīla̍ŋ te̍. Mɛ̄lɛ̄ka̍ Fi̍nyāa̍ o̍ ve᷅m ya̍ wo̍, 
ndu̍ ve᷅m ya̍ la̍ŋ dīmī ni̍. 

25“Dīōmndā ya̍ I̍ di̍mu̍l nya̍ la᷅ŋ nda̍ŋ, I̍ di̍mu̍l nya̍ la̍ŋ pɔ̄ɔ̄ bōōndi̍i̍ ya̍ I̍ cho̍ wɔ̄ he̍ī 
a̍ nya̍ la̍tu̍lu̍ ve̍. 

26Mɛ̄lɛ̄ka̍ Fi̍nyāa̍ chō nya̍ Wānā Ma̍lāa̍ vīm, ndu̍ yɔ̍nūŋ māā Nyi̍na̍ ndɔ̄ɔ̍ ni̍. Ō chō 
ndu̍ vīōmɔ̄ɔ̄ a̍ dīōlā nīla̍ŋ. Ō hīŋ pɛ̍, nyɛ̄ o̍ nyɛ̄ nya̍ nɔ̄ le̍ sīnāa̍, ō chō nya̍ mu̍ŋ 
pɛ̄ɛ̄kū kpo̍u̍. Ndu̍yɛ̍, nyɛ̄ o̍ nyɛ̄ ya̍ I̍ di̍mu̍l nya̍, ō chō nya̍ yīyāla᷄ŋ. 

27“Kɔ̄l nyūlōo̍ ya̍ I̍ cho̍ nya̍ mēl ni̍. Kɔ̄l nyūlū ya̍ I̍ nɔ̍ wo̍, ndu̍ ya̍ I̍ cho̍ nya̍ kē ni̍. 
Kɔ̄l nyūlū kōŋ, chi̍e̍ēŋndo̍ ō nɔ̍lā mbō ke̍ nya̍ ndu̍ le̍. Lā wa᷅ a̍ kɔ̄ltā tāmbɛ̍i̍ le̍. 
Ndu̍yɛ̍, lā yɔ᷅ŋ īsīōōŋ tē. 

28Lā tūēī mi̍ I̍ di̍mūl nya̍ māā I̍ cho̍ lākɔ̄nɔ᷄ŋ. Kɛ̍ ndu̍yɛ̍, I̍ cho̍ vɛ̄lɛ̄ mīīŋgū nya̍ o̍ 
ībūŋ. Ndu̍yɛ̍, tē nya̍ a̍a̍ ka̍a̍la̍ ya̍ lēkɛ̍ndɛ̍ī pɛ̍, mɛ̄ɛ̍ lā wa̍ wā a̍ kɔ̄l kɛ̄ndɛ̄ le̍ tūēīyɔ̄ɔ̍ 
māā I̍ cho̍ kɔ̄la̍ŋ nāa̍ Fi̍nyā nūu̍ chūā. Kāni̍ fo̍ndōle̍, Fi̍nyā nūu̍ ndu̍ hi̍o̍ū a̍ ya̍. 

29I̍ di̍mu̍l pɔ̄ɔ̄ nya̍ sɔ̄ɔ̍ŋ mu᷅ŋ pɛ̄ŋgo̍o̍ ho̍ō lɔ̍ɔ̍ ŋ̍ yɔ̍nu̍ŋ ndɔ̍ le̍ wo̍ŋ. O̍ ko̍ŋ, tē ŋ̄ 
yɔ̄nu̍ŋ pɛ̍, lā lāāla̍ŋ māā nyɛ̄ ya̍ I̍ di̍mi̍ wo̍ chō tōnya̍. 

30I̍ nɔ̍ lɛ̍ te̍le̍ŋ bɔ̍ɔ̍ le̍ hīōūwɔ̄ɔ̍ lāchī a̍ sūūki̍āŋndo̍ na̍a̍ nya̍ le̍. Kāni̍ fo̍ndōle̍, wāna̍ 
cho̍ māsāa̍ le̍ chi̍e̍ēŋndo̍ ho̍ō wo̍ chō hūnɔ̄ɔ̍. Kɛ̍ ō nɔ̍lā ya̍ nyɛ̄ o̍ nyɛ̄ yɔ̄ŋ te̍. 

31Sɔ̄ɔ̍ŋ mu᷅ŋ ŋ̄ nɔ̄ le̍ yɔ̄nɔ᷄ŋndo̍. O̍ ko̍ŋ, mī chi̍e̍ēŋndo̍ sīna̍ māā I̍ ka̍a̍la̍ Fi̍nyā nūu̍, 
ndu̍yɛ̍, māā nyɛ̄ o̍ di̍mu̍l la̍ le̍ tōsāa̍ wo̍ māā ndu̍ ki̍nɛ̍i̍ ko̍ni̍ ya̍ I̍ to̍sa̍ ni̍. 

“Lā chɔ᷄ŋ ŋ̄ fāŋa̍ŋ o̍ fo̍ndāa̍ ho̍ō.” 

Chɔ᷄ŋ 15 

Chii̍s̍ū dim̍i ̍māā ō chō māchūāā mɛɛ̄ ̍tɔl̄ɔɔ̄ ̍chō yɛ ̍

1Mi̍ Chi̍i̍sū di̍mu̍l vɛ̄lɛ̄ bu̍ɛ̍i̍yāā ndūa̍a̍, āā, “I̍ cho̍ māchūāā mɛ̄ɛ̍ tɔ̄lɔ̄ɔ̄ kpe̍e̍kpe̍i̍yo̍ 
chō nu̍a̍ā yɛ̍. Fi̍nyā nūu̍ ndu̍ cho̍ māchūāā māā wāna̍ ma̍ndā tɔ̍lɔ̄ɔ̍ wo̍. 

2Lɛ̄vīi̍ wa̍ o̍ ya̍ mī ī kɛ̄ɛ̍ le̍ kōmɔ̄ɔ̍ pɛ̍, Fi̍nyā nūu̍ fāŋa̍ ndi̍. Lɛ̄vīi̍ ku̍ām ko̍mɔ̄ɔ̄ 
kɛ̄ndɔ̄ɔ̍ ve̍, ndi̍ ndi̍ mbō kēlū ndi̍ ī ti᷄ŋ lēchōo̍ mbō bɛ̄ɛ̄ndi̍a̍a̍ ndi̍ nyɛ̄ kɛ̄ndɛ̍ī le̍ mī 
ī chɔ̄ɔ̄lu̍ kōmɔ̄ɔ̄. 

3Dīōmndā ya̍ I̍ so̍ō nāa̍ nya̍ chūā lāŋ, lā bɛ̄ɛ̄ndi̍a̍a̍ ni᷅ŋ nya̍ nyɛ̄ kɛ̄ndɛ̍ī. 

4Tē lā hīōū lāchī a̍ wāa̍ ā mɔ̄ɔ̄sa᷅ŋ a̍ ya̍ pɛ̍, ya̍ bɛ̍ɛ̍ I̍ hi̍o̍ū lāchī a̍ wāa̍ ō mɔ̍ɔ̄sa᷅ŋ a̍ 
nya̍. Tē lɛ̄vīī tɔ̄lɔ̄ɔ̍ ī ve̍ i̍ mɔ̍ɔ̄sa᷅ŋ a̍ tɔ̄lɔ̄ɔ̄ bɛ̄ŋgo̍o̍ le̍, lɛ̄vīī kēŋ ī ku᷅m te̍. Le̍ mī lɛ̄vīī 
tɔ̄lɔ̄ɔ̍ ī kōm, mɛ̄ɛ̍ mī ī hīōū lāchī a̍ wāa̍ ī mɔ̄ɔ̄sa᷅ŋ a̍ tɔ̄lɔ̄ɔ̄ bɛ̄ŋgo̍o̍. Le̍nde̍ ko̍ni̍ nya̍ 
bɛ̍ɛ̍ nya̍ chō ni̍. Le̍ mī lā yɔ̄ŋgu̍ kōmɔ̄ɔ̍ mɛ̄ɛ̍ mī lā hīōū lāchī a̍ wāa̍ ā mɔ̄ɔ̄sa᷅ŋ a̍ ya̍. 

5“Ya̍ I̍ cho̍ māchūāā mɛ̄ɛ̍ tɔ̄lɔ̄ɔ̍ chō nu̍a̍ā yɛ̍. Nya̍ nya̍ chō māchūāā mɛ̄ɛ̍ lɛ̄ūwo̍ŋ ŋ̄ 
chō yɛ̍. Tē wāŋndo̍ hīōū lāchī a̍ wāa̍ ō mɔ̄ɔ̄sa᷅ŋ a̍ ya̍ pɛ̍, ndu̍yɛ̍, mī ya̍ I̍ hi̍o̍ū lāchī 
a̍ wāa̍ ō mɔ̄ɔ̄sa᷅ŋ a̍ ndu̍ pɛ̍, ō nɔ̄lā mbō yɔ̄ŋgu̍ kōmɔ̄ɔ̄ kɛ̄ndɔ̄ɔ̍ ta̍u̍. Kāni̍, tē ō cho̍ ya̍ 
le̍, lā nɔ̍lā mī lā tōsa̍ nyɛ̄ o̍ nyɛ̄ le̍. 

6Ndu̍yɛ̍, ī chō yɔ̄nɔ᷄ŋ mɛ̄ɛ̍ nda̍ kīālū nu̍a̍ā lɛ̄vīī tɔ̄lɔ̄ɔ̍, mā vīōū ndi̍, mī ī vēsa̍ yɛ̍. Tē 
lɛ̄ūwūŋ wāā le̍ndo̍ŋ ŋ̄ vēsa̍ yɛ̄ pɛ̍, wāŋnda̍ hu᷄ŋ chɔ̍ɔ̍vīāā ā kɔ̍ dɔ̍ū o̍ yīŋ, ŋ̄ ŋūɛ̄. 
Le̍nde̍ i̍ cho̍ yɔ̄nɔ᷄ŋ a̍ wānāa̍ hi̍ū la̍chi̍ a̍ wāa̍ ā mɔ̄ɔ̄sa᷅ŋ a̍ ya̍ le̍ wa̍ ni̍. 

7Tē lā hīōū lāchī a̍ wāa̍ ā mɔ̄ɔ̄sa᷅ŋ a̍ ya̍ pɛ̍, mī dīōmndā nīla̍ŋ lā hīōū lāchī a̍ wāa̍ o̍ 
nya̍ ni̍ŋ pɛ̍, lā nɔ̄lā mī lā nyūna̍ Fi̍nyā nūu̍ le̍ nyɛ̄ o̍ nyɛ̄ nya̍ yēēma̍, ndu̍yɛ̍, kīo̍o̍ o̍ 
ke᷅ nya̍ ni̍. 

8Tē lā yɔ̄ŋgu̍ kōmɔ̄ɔ̄ kɛ̄ndɔ̄ɔ̍ pɛ̍ ta̍u̍, mɛ̄ɛ̍ o̍ nɛ̄īyo̍ ho̍ō ni᷄ŋ lā chɔ᷄m wāŋnda̍ māā 
bu̍ɛ̍i̍yāā nīa̍a̍ nya̍ chō ni̍. Ndu̍yɛ̍, o̍ he̍ī ni᷄ŋ ko̍ni̍ nya̍ tōsā ni̍ mī wāŋnda̍ chē mɛ̄ɛ̍ 
Fi̍nyā nūu̍ chō wāna̍ kɔ̄ndɔ̄fi̍li̍ yɛ̍. 

9Mɛ̄ɛ̍ Mɛ̄lɛ̄ka̍ Fi̍nyā nūu̍ kāāla̍ ya̍ yɛ̍, le̍nde̍ ko̍ni̍ ya̍ I̍ ka̍a̍la̍ nya̍ ni̍. Lā hīo̍u̍ la̍chi̍ a̍ 
wāa̍ o̍ kāālā nūu̍ bɛ̄ŋgu̍. 

10Tē lā chu̍a̍ sāwāla̍ nīla̍ŋ pɛ̍, mɛ̄ɛ̍ lā chō hīōūwɔ̄ɔ̄ lāchī a̍ wāa̍ o̍ kāālā nūu̍ bɛ̄ŋgu̍. 
Mɛ̄ɛ̍ ya̍ I̍ chu̍a̍ sāwāla̍ Fi̍nyā nūu̍, mi̍ I̍ wa᷅ hīōūwɔ̄ɔ̍ lāchī a̍ wāa̍ o̍ kāālā ndɔ̄ɔ̍ bɛ̄ŋgu̍ 
yɛ̍. 

11“Dīōmndā ya̍ I̍ di̍mu̍l nya̍ la᷅ŋ nda̍ŋ, I̍ di̍mu̍l nya̍ la̍ŋ kpo̍u̍ le̍ mī lā sɔ̄la̍ kɔ̄l kɛ̄ndɛ̍ 
cho̍ ya̍ ni᷄ŋ ndo̍, ndu̍yɛ̍ mī kɔ̄l nyā kɛ̍ndɔ̄ɔ̍ fūūlu̍u̍ mɛ̍ɛ̄. 

12Lā kāāli̍āŋ ve᷅llāa̍ vēllē mɛ̄ɛ̍ ya̍ I̍ ka̍a̍la̍ nya̍ yɛ̍. Sāwa̍ nūu̍ cho̍ ho̍ō le̍ nya̍ ni̍. 

13Kāālā o̍ kāālā hīu̍ lɛ̍ ho̍ō le̍, ō wāŋndo̍ kāālā ndi̍a̍a̍mɔ̍ɔ̍wa̍a̍ ndūa̍a̍, o̍ ko̍ŋ kɔ̍ɔ̍lī 
mbō sɔ̄la̍ pīɔ̍mndo̍ le̍ nda̍ wo̍. 

14Tē lā tōsa̍ nyɛ̄ ya̍ I̍ di̍mu̍l nya̍ wo̍ pɛ̍, mɛ̄ɛ̍ ndi̍a̍a̍mɔ̍ɔ̍wa̍a̍ nīa̍a̍ nya̍ chō ni̍. 

15I̍ cho̍ lɛ̍ nya̍ vēēlū āā bu̍ɛ̍i̍yāā nī le̍. Kāni̍ fu̍u̍le̍, bu̍ɛ̍īyo̍ ō chi̍ī nyɛ᷅ ma̍sānɔ̄ ndɔ̄ɔ̍ 
kɛ̄ɛ̄sīāā le̍ tōsāa̍ wo̍ sīnā le̍. I̍ ve̍e̍lū ni᷅ŋ ma̍ve̍e̍lāā nya̍ āā ndi̍a̍a̍mɔ̍ɔ̍wa̍a̍ nīa̍a̍. Kāni̍ 
fu̍u̍le̍, I̍ bi̍ī mi̍ chɔ᷅m nya̍ nyɛ̄ o̍ nyɛ̄ Fi̍nyā nūu̍ ō dīmu̍l la̍. 

16Ō cho̍ nya̍ le̍ hɛ̍li̍ ya̍ le̍. Ya̍ hɛ̍li̍ nya̍ ni̍, mi̍ ke᷅ nya̍ wa̍li̍ kpe̍e̍kpe̍i̍ le̍ tōsāa̍. Ndu̍ 
yɔ̍nu̍ŋ ni̍ māā, mī lā yɔ̍ŋgu̍ kōmɔ̄ɔ̍ o̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍. O̍ ko̍ŋ, nyɛ̄ o̍ nyɛ̄ tē lā 
nyūna̍ Fi̍nyā nūu̍ le̍ ndu̍ a̍ dīōlā nīla̍ŋ pɛ̍, kīo̍o̍ o̍ ke᷅ nya̍ ni̍. 

17Le̍la̍ŋ, sāwa̍ ya̍ I̍ cho̍ nya̍ dōū wo̍, ndu̍ cho̍ ho̍ō ni̍, māā lā kāāli̍āŋ ve᷅llāa̍ vēllē.” 

Sa̍bū wānāa̍ cho̍ le̍ chie̍̍ēŋndo̍ wa̍ ā tu᷄l wānāa̍ Chii̍s̍ūa̍a̍ lēyɛ ̄wo̍ 
18“Wānāa̍ cho̍ le̍ chi̍e̍ēŋndo̍ wa̍ ā chō nya̍ yɛ̄le̍ŋ tūl. Kɛ̍ ndu̍yɛ̍, tē ā tu᷄l nya̍ lēyɛ̄ 
pɛ̍, lā lōōnu̍ŋ māā ya̍ fɛ̍lɛ̍ŋ nda̍ tu᷄l lēyɛ̄. 

19Tē nya̍ a̍a̍ wa̍ le̍ chi̍e̍ēŋndo̍ pɛ̍, wānāa̍ cho̍ le̍ chi̍e̍ēŋndo̍ wa̍, ā wa̍ nya̍ kāālā māā 
wānāā ndā. Kɛ̍ ndu̍yɛ̍, I̍ hɛ̍li̍ nya̍ le̍ mī lā sōli̍ bāla̍ŋ o̍ sɔ̄ɔ̍ŋ chi̍e̍ēŋndo̍ŋ ni᷄ŋ. Le̍ he̍ī 
lā cho̍ lɛ̍ le̍ chi̍e̍ēŋndo̍ le̍. Le̍ sa̍bōo̍ ho̍ō nda̍ tu᷄l nya̍ lēyɛ̄ ni̍. 

20Lā lōōnu̍ŋ a̍ dīōm ya̍ I̍ di̍mu̍l nya̍ wo̍. Mi̍ di̍mūl nya̍ māā chīɔ̍ɔ̍ ō cho̍ o̍ bɛ̍ndū 
mbō hīōū wāna̍ o̍ cho̍ o̍ bā wo̍ le̍. Mɛ̄ɛ̍ nda̍ tūsi̍ ya̍ nyɛ̄ pālāa̍ chōo̍ yɛ̍, le̍nde̍ ko̍ni̍ 
nda̍ chō nya̍ nyɛ̄ pālāa̍ tūsī chōo̍ ni̍. Mɛ̄ɛ̍ nda̍ chu̍a̍ pɛ̄ɛ̄kūlā nīla̍ŋ yɛ̍, le̍nde̍ ko̍ni̍ 
nda̍ chō pɛ̄ɛ̄kūlā nyāla̍ŋ chūā ni̍. 

21Ā chō mu᷅ŋ ki̍nɛ̍i̍ to̍sā a̍ nya̍ le̍ mɛ̄ɛ̍ nya̍ chō bu̍ɛ̍i̍yāā nīa̍a̍ yɛ̍, ndu̍yɛ̍ vɛ̄lɛ̄, le̍ mɛ̄ɛ̍ 
nda̍ si̍nā wa᷅na̍ ve᷅m ya̍ wo̍ le̍ yɛ̍. 

22Tē ya̍ i̍i̍ hi̍ŋ kpo̍so̍ŋ mi̍ hu̍ŋ so̍ō nāa̍ nda̍ chūā le̍, mɛ̄ɛ̍ tɔ̍ɔ̍ya̍ŋ ve̍ wa᷅ nda̍ chōo̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ te̍. Kɛ̍ ndu̍yɛ̍, I̍ hi᷅ŋ mi̍ hu̍ŋ so̍ō nāa̍ nda̍ chūā. Le̍la̍ŋ, ā 
nɔ̍lā lɛ̍ mā dīmi̍ māā ā sīna̍ pɛ̍ŋgu̍ māā yɔ̄ŋ wɔ̄ɔ̍ŋ te̍ le̍ nda̍ tōsa̍ le̍. 

23Wānā o̍ wāna̍ tu̍l la̍ lēyɛ̄ pɛ̍, mɛ̄ɛ̍ ō cho̍ ko̍ ya̍ le̍ o̍ tu̍l lēyɛ̄ le̍, mɛ̄ɛ̍ ō tu᷄l Fi̍nyā 
nūu̍ bɛ̍ɛ̍ le̍yɛ̍. 

24I̍ hi᷅ŋ mi̍ to̍sā sɔ̄ɔ̍ŋ kɔ̄ndɔ̄fi̍llo̍ŋ mu᷅ŋ nda̍ o̍ hɔ̄l ŋ̄ wānā o̍ wānā che᷅le̍ŋ to̍sa̍ wɔ̍ le̍ 
wo̍ŋ. Tē ya̍ i̍i̍ to̍sa̍ le̍nde̍ le̍, tɔ̍ɔ̍ya̍ŋ yɔ̄ŋndā ndāla̍ wɔ̍ɔ̍ŋnda̍ŋ ō ve̍ wa᷅ nda̍ chōo̍ le̍. 
Ā chē sɔ̄ɔ̍ŋ kɔ̄ndɔ̄fi̍li̍ŋ ya̍ I̍ to̍sa̍ wo̍ŋ. Kɛ̍ o̍ ko̍ŋ ni̍ŋ kpo̍u̍, ma̍ tūl la̍ lēyɛ̄ na̍a̍ Fi̍nyā 
nūu̍. 

25Kɛ̍ ndu̍yɛ̍, mɛ̄ɛ̍ mī ī yɔ̄nu̍ŋ le̍nde̍ le̍ mī nyɛ̍ cho̍ ō pōōnyīāā o̍ yāu̍ nda̍ lāsāwāa̍ 
ni᷄ŋ ndo̍ ō yɔ̄nu̍ŋ. Ī chō ī pōōnyīāā āā, ‘Fo̍ndō fu̍u̍ nda̍ tu᷄l la̍ lēyɛ̄ ni̍.’ 

26“I̍ cho̍ nya̍ wānā ma̍lāa̍ yɔ̄ŋ, chɔ̄nɔ᷄ŋndo̍ nāa̍ Fi̍nyā nūu̍ chūā. Nyi̍na̍ chɔ᷅m ko̍ŋ 
wa᷅ŋnda̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ wo̍, o̍ cho̍ chɔ̄nɔ᷄ŋndo̍ o̍ Mɛ̄lɛ̄ka̍ Fi̍nyāa̍ lo̍ 
wo̍, tē ō hīŋ pɛ̍, ndu̍ cho̍ hūnɔ̄ɔ̄ wāŋnda̍ dīmūl a̍ ya̍ o̍kɔ̄ɔ̄ ni̍. 

27Ndu̍yɛ̍, nya̍ bɛ̍ɛ̍ lā dīmūl ni̍ŋ wa᷅ŋnda̍ a̍ ya̍ o̍kɔ̄ɔ̄. Kāni̍ fu̍u̍le̍, lā wa̍ hɔ̄lāā tūlu̍ a̍ 
ya̍ chɔ̍ŋ o̍ kāndɔ᷄ŋndo̍ di̍. 

Chɔ᷄ŋ 16 

1“Dīōmndā ya̍ I̍ di̍mu̍l nya̍ la᷅ŋ nda̍ŋ, I̍ di̍mi̍ la̍ŋ yɔ̄ŋi̍ nya̍ hu᷄ŋ ma᷅l lāāla᷄ŋ nya̍ nɔ̄ o̍ 
ya̍ ni̍ŋ ndo̍. 

2Ā chō hūnɔ̄ɔ̄ nya̍ sōlī o̍ chīɛ̄īlā ndāla̍ nda̍ pīɛ̄ī Mɛ̍lɛ̄ka̍ la̍ŋ ni᷄ŋ. Ndu̍yɛ̍, te̍le̍ŋ fu̍u̍lūū 
ni̍ŋ mā dīī nya̍, kɛ̍ ndu̍yɛ̍, mī wānāa̍ di̍ī nya̍ ka̍ŋ nda̍ ā yīya̍ŋ māā tē ā tōsa̍ le̍nde̍ 
pɛ̍, mɛ̄ɛ̍ wa̍li̍ Mɛ̄lɛ̄ka̍a̍ nda̍ chō ko̍ŋ to̍sāa̍ ni̍. 

3Wāŋnda̍ tōsā ni̍ŋ sɔ̍ɔ̍ŋ mu᷅ŋ a̍ nya̍, kāni̍ fo̍ndōle̍, pāāndu̍ bɛ̍ɛ̍ ā sīna̍ wa᷅na̍ Fi̍nyā 
nūu̍ ō chō wo̍ le̍, ndu̍yɛ̍, ā si̍nā wa᷅na̍ ya̍ I̍ cho̍ wo̍ le̍. 

4Le̍ sa̍bū ya̍ I̍ cho̍ nya̍ pɔ̄ɔ̄ he̍ī dīmūl lo̍ cho̍ ni̍ māā tē bōōndi̍i̍ nda̍ chō sɔ̄ɔ̍ŋ mu᷅ŋ 
tōsā a̍ nya̍ ve̍ ī fūūlu̍u̍ pɛ̍, lā kɛ̄si̍ŋ dɔ̍ɔ̍ o̍ kɔ̄l māā I̍ di̍mu̍l nya̍ a̍ ndi̍ o̍kɔ̄ɔ̄. 

Nyɛ ̄Nyin̍a̍ Mɛl̄ɛk̄a̍a̍ tōsā wo̍ 

“Sɔ̄ɔ̍ŋ ya̍ I̍ cho̍ mu᷅ŋ nya̍ dīmūllo̍ wo̍ŋ, I̍ di̍mu̍l nya̍ mu̍ŋ o̍ pāāndōo̍ ni᷄ŋ te̍, kāni̍ 
fu̍u̍le̍, I̍ wa̍ wɔ̄ hɔ̄lāā tūlu̍ a̍ nya̍. 

5Kɛ̍ pɛ̄ŋgo̍o̍ ho̍ō ni᷅ŋ, I̍ cho̍ mīīŋgōo̍ nāa̍ Fi̍nyā nūu̍ o̍ ve᷅m ya̍ wo̍ chūā. Kɛ̍ ndu̍yɛ̍, 
nya̍ ki̍nɛ̍i̍ wānā pi᷅lɛ̍ bɛ̍ɛ̍ o̍ nyu̍na̍ ya̍ bɛ̍ɛ̍ le̍ nāa̍ ya̍ I̍ cho̍ kɔ̄la̍ŋ nda̍ le̍. 

6Kɛ̍ ndu̍yɛ̍, mɛ̄ɛ̍ ya̍ I̍ di̍mu̍l nya̍ māā I̍ cho̍ lākɔ̄nɔ᷄ŋ mi̍ kɔ̄lta̍ŋ lā tāmbū nya̍. 

7Kɛ̍ ndu̍yɛ̍, mī di̍mu̍l nya̍ tōnya̍a̍, sūɛ̍i̍ kɛ̍ndɛ̄i̍ i̍ wa᷅ le̍ nya̍ ni̍ tē ō wa̍ pɛ̍ mī ma̍l mī 
ku̍ɛ̄. Kāni̍ fu̍u̍le̍, tē ō ve̍ mī I̍ ku̍ɛ̄ le̍, Wānā Ma̍lāa̍ ō hi᷅ŋ mbō hu᷄ŋ wa᷅ lātūlu̍ a̍ nya̍ 
le̍. Kɛ̍, tē ō wa̍ pɛ̍ mī I̍ ku̍ɛ̄, I̍ cho̍ ndu̍ yɔ̄ŋ nāa̍ nya̍ chūā. 

8Tē ō hīŋ pɛ̍, ō chō hūnɔ̄ɔ̄ wāŋndā chīe̍e̍ya̍ chɔ̄m o̍ chi̍e̍ēŋndo̍ ni᷄ŋ māā ā bēndū 
nɛ̄īyo̍ a̍ nyɛ̍ kpe̍e̍kpe̍i̍ yɔ̄ŋ wɔ̄ɔ̍ŋndo̍ ō chō wo̍, ndu̍yɛ̍, mbō chɔ᷄m nda̍ māā ā 
bēndū nɛ̄īyo̍ le̍ yīya᷄ŋ nda̍ yīya̍ŋ māā I̍ cho̍ wa̍nā sa̍kpō Mɛ̄lɛ̄ka̍ o̍ hɔ̄l te̍ wo̍, ndu̍yɛ̍, 
ō chɔ̄m ni̍ŋ nda̍ vɛ̄lɛ̄ māā ā bēndū nɛ̄īyo̍ a̍ kɔ̍ɔ̍sɔ̍ Mɛ̄lɛ̄ka̍a̍ o̍kɔ̄ɔ̄. 

9Nāa̍ nda̍ bēndū nɛ̄īyo̍ a̍ nyɛ̄ kpe̍e̍kpe̍i̍ cho̍ yɔ̄ŋ wɔ̄ɔ̍ŋndo̍ wo̍, ndu̍ cho̍ ni̍ māā 
wānā ma̍lāa̍ chō hūnɔ̄ɔ̄ tōsā mā sīna̍ māā tē wāŋndo̍ dōu̍ ti̍i̍nda᷄ŋndo̍ o̍ ya̍ ni̍ŋ te̍, 
mɛ̄ɛ̍ yɔ̄ŋ wɔ̄ɔ̍ŋndo̍ i̍ cho̍ ni̍. 

10O̍ ko̍ŋ kɔ̍ɔ̍lī, nāa̍ nda̍ bēndū nɛ̄īyo̍ le̍ yīya᷄ŋ nda̍ yīya̍ŋ māā I̍ cho̍ wa̍nā sa̍kpō 
Mɛ̄lɛ̄ka̍ o̍ hɔ̄l te̍ wo̍, ndu̍ cho̍ ni̍ māā, ō chō tōsā mā sīna̍ māā wānā sa̍kpōo̍ ya̍ I̍ 
cho̍ Mɛ̄lɛ̄ka̍ o̍ hɔ̄l ni̍, kāni̍ fu̍u̍le̍ le̍ kɔ̄lā ya̍ I̍ cho̍ o̍ Fi̍nyā nūu̍ lo̍ lā chi᷅ lɛ̍ ya̍ le̍ wo̍. 

11Ndu̍yɛ̍, nāa̍ nda̍ bēndū nɛ̄īyo̍ a̍ kɔ̍ɔ̍sɔ̍ Mɛ̄lɛ̄ka̍a̍ o̍kɔ̄ɔ̄ wa̍, ndu̍ cho̍ ni̍ māā ō chō 
tōsā mā sīna̍ māā Mɛ̄lɛ̄ka̍ chīi̍ yāmɛ̍i̍ kīōlɔ̄ɔ̄, kāni̍ fu̍u̍le̍, ō chīi̍ wāna̍ cho̍ māsāa̍ le̍ 
chi̍e̍ēŋndo̍ ho̍ō wo̍ yāmɛ̍i̍ kīlūl. 

12“Sɔ̄ɔ̍ŋ ka̍ ka̍ ŋ̍ cho̍ I̍ nɔ̍ mī I̍ di̍mu̍l nya̍ mu̍ŋ. Kɛ̍ ndu̍yɛ̍, tē I̍ chi̍i̍ nya̍ mu̍ŋ dīmūl 
pɛ̄ŋgo̍o̍ ho̍ō pɛ̍, ŋ̄ wā nya̍ ŋ̄ hīāūwāā māyōōmū. 

13Tē ō lo̍ pɛ̍ o̍ ko̍ŋ mī nyi̍na̍ chɔ᷅m wa᷅ŋnda̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ ō hīŋ, 
ndu̍ cho̍ tōsā ni̍ mī lā sīna̍ īsɔ̄ɔ̍ o̍ īsɔ̄ɔ̍ to᷅nya̍. Ō cho̍ di̍ōmndā ndɔ̄la̍ ndu̍ pi̍la̍ le̍ ō 

su̍a̍ā ni̍ŋ te̍. Nyɛ̄ o̍ tu̍ɛ̍ī Mɛ̍lɛ̄ka̍ o̍ sōndō wo̍, ndu̍ o̍ su̍a̍ā ni̍ŋ ni̍. Ndu̍yɛ̍, ō dīmūl ni̍ŋ 
nya̍ a̍ sɔ̄ɔ̍ŋ nɔ̍ le̍ hūnɔ̄ɔ̄ yɔ̄nɔ᷄ŋ ndo̍ wo̍ŋ o̍kɔ̄ɔ̄. 

14Ndu̍ Nyi̍nā kōŋ ō chō tōsā mī wāŋnda̍ chē mɛ̄ɛ̍ ya̍ I̍ cho̍ wāna̍ kɔ̄ndɔ̄fi̍li̍ yɛ̍. Kāni̍ 
fo̍ndōle̍, tē ō tūēī sɔ̄ɔ̍ŋ mu᷅ŋ ya̍ o̍ sōndō pɛ̍, ō chu̍a̍ mu̍ŋ, o̍ ko̍ŋ kɔ̍ɔ̍lī, ō dīmu̍l nya̍ 
mu̍ŋ. 

15Nyɛ̄ o̍ nyɛ̄ kpo̍u̍ Fi̍nyā nūu̍ nɔ̄, ya̍ nɔ̍ ni̍. Le̍ sa̍bōo̍ ho̍ō ya̍ I̍ di̍mi̍ ni̍ māā, tē Nyi̍na̍ 
Mɛ̄lɛ̄ka̍a̍ tūēī sɔ̄ɔ̍ŋ mu᷅ŋ ya̍ o̍ sōndō pɛ̍, ō chu̍a̍ mu̍ŋ, o̍ ko̍ŋ kɔ̍ɔ̍lī, ō dīmu̍l nya̍ mu̍ŋ.” 

Kɔl̄ nyā ta̍mbɛi̍y̍o̍ sīmnūŋ niŋ̍ kɔl᷅ kɛn̄dɛ ̄
16Mi̍ Chi̍i̍sū di̍mūl vɛ̄lɛ̄ bu̍ɛ̍i̍yāā ndūa̍a̍ āā, “Te̍le̍ŋ bi̍ŋgī ko̍ni̍ o̍ lo̍ ni̍, lā chi᷅ lɛ̍ ni̍ŋ 
ya̍ le̍. Kɛ̍ ndu̍yɛ̍, tē te̍le̍ŋ bi̍ŋgī ō hīōū vɛ̄lɛ̄ pɛ̍, lā chē vɛ̄lɛ̄ ya̍.” 

17O̍ ko̍ŋ kɔ̍ɔ̍lī, mi̍ bu̍ɛ̍i̍yāā ndūa̍a̍ ā pūm ā kāndū nyūūni̍āŋndo̍ āā, “Ō yɛ̄ɛ̍nɛ̍ o̍ di̍mi̍ 
yɛ̄ ko̍ŋ? Vɛ᷅ mbo̍ dīmī māā, te̍le̍ŋ bi̍ŋgī ko̍ni̍ o̍ lo̍ ni̍ ŋ̄ chi᷅ lɛ̍ ni̍ŋ ndu̍ le̍, māā kɛ̍ 
ndu̍yɛ̍, tē te̍le̍ŋ bi̍ŋgī ō hīōū vɛ̄lɛ̄ pɛ̍, ŋ̄ chē vɛ̄lɛ̄ ndu̍? Ō dīmi̍ vɛ̄lɛ̄ māā ŋ̄ chi᷅ ndu̍ 
le̍, māā, fo̍ndōle̍, ō chō la̍ŋ o̍ Fi̍nyā ndɔ̄ lo̍. 

18Yɛ̄ɛ̍nɛ̍ o̍ di̍mi̍ yɛ̄ ko̍ŋ māā te̍le̍ŋ bi̍ŋgī ko̍ni̍ o̍ lo̍ ni̍? Ŋ̄ si̍nā nyɛ᷅ o̍ di̍mi̍ ko̍ŋ ndo̍ 
pɛ̄ŋgu̍ le̍.” 

19Mi̍ Chi̍i̍sū si̍nā māā ā hɛ̄na̍ŋ mā nyūna̍ ndu̍ a̍ sɔ̄ɔ̍ŋ o̍ di̍mi̍ wo̍ŋ o̍kɔ̄ɔ̄. O̍ ko̍ŋ, mbo̍ 
dīmūl nda̍, āā, “Ya̍ di̍mu̍l nya̍ ni̍ māā te̍le̍ŋ bi̍ŋgī ko̍ni̍ o̍ lo̍ ni̍, lā chi᷅ lɛ̍ ni̍ŋ ya̍ le̍. Kɛ̍ 
ndu̍yɛ̍, māā tē te̍le̍ŋ bi̍ŋgī ō hīōū vɛ̄lɛ̄ pɛ̍, lā chē vɛ̄lɛ̄ ya̍. Dīōmnda̍ŋ nda᷅ŋ te̍ nya̍ 
chō nyūūni̍āŋndo̍ le̍ nyɛ̄ la̍ si̍m ndo̍ le̍? 

20Mī I̍ di̍mu̍l nya̍ tōnya̍a̍ wa̍la̍ŋ, lā chō hūnɔ̄ɔ̄ cha᷄ŋ cha̍ŋ īmɔ̍nɔ̍ɔ̍. Kɛ̍, wāŋnda̍ o̍ 
chi̍e̍ēŋndo̍ ni᷄ŋ, nda̍ nda̍ chō wā a̍ kɔ̄l kɛ̄ndɛ̄. Lā chō hūnɔ̄ɔ̄ kɔ̄l tāmbu̍. Kɛ̍ ndu̍yɛ̍ 
o̍ ko̍ŋ kɔ̍ɔ̍lī, kɔ̄l tāmbɛ̍i̍ ka̍lāa̍ sīmnūŋ ni̍ŋ kɔ᷅l kɛ̄ndɔ̄ɔ̍. 

21Tē bōōndi̍i̍ wānā la̍nɔ̍ɔ̍ ō nɔ̄ le̍ vīōlɔ̄ɔ̍ ve̍ ī fūūlu̍u̍ pɛ̍, nyɛ̄ nɛ̄īyāa̍ pi̍la̍ wa᷅ ndu̍ 
chōo̍ ni̍. Kāni̍ fu̍u̍le̍, bōōndi̍i̍ nyɛ̄ nɛ̄īyāa̍ ō kōmāl ndu̍ ve̍ ī fūūlu̍u̍. Kɛ̍, tē ō vēlū ni᷅ŋ 
pɛ̍, ō pu̍ɛ̍ɛ̍ŋ dɔ̍ɔ̍ nyɛ̄ nɛ̄īyāā o̍ wa̍ lēni᷄ŋ ndo̍. Kāni̍ fu̍u̍le̍, ō wā ni᷅ŋ a̍ kɔ̄l kɛ̄ndɛ̄ le̍ 
mɛ̄ɛ̍ o̍ ve̍lū chɛ̄lɛ̄kpɛ̍ sɛ̍nɛ̄īyo̍ yɛ̍. 

22Le̍nde̍ i̍ wa᷅ ni̍ŋ a̍ nya̍ ni̍. Lā chō a̍ kɔ̄ltā tāmbɛ̍i̍la̍ŋ bōōnde̍i̍ he̍ī. Kɛ̍, bōōndi̍i̍ cho̍ 
hūnɔ̄ɔ̄ fūūlūū, na̍a̍ nya̍ā mī ŋ̄ chāna᷅ŋ vɛ̍lɛ̄. O̍ ko̍ŋ, lā wā ni̍ŋ a̍ kɔ̄l kɛ̄ndɛ̄ ta̍u̍. 
Ndu̍yɛ̍, wānā o̍ wānā nɔ̍lā ni̍ŋ mbō tɛ̄ɛ̄mbu̍u̍ kɔ̄l nyā kɛ̍ndɛ̄ kōŋ te̍. 

23“Tē pāa̍le̍ le̍ŋ lē fūūlu̍u̍ pɛ̍, lā nyu̍u̍nīāā lɛ̍ ni̍ŋ ya̍ nyūūnīāālā chēle̍ŋ te̍. Mī di̍mu̍l 
nya̍ tōnya̍a̍ wa̍la̍ŋ, nyɛ̄ o̍ nyɛ̄ nya̍ nyūna̍ Fi̍nyā nūu̍ dīōm le̍ ndu̍ a̍ dīōlā nīla̍ŋ pɛ̍, 
kīo̍o̍ o̍ ke᷅ nya̍ ni̍. 

24Chɔ̍ŋ ha̍a̍a̍ mbo̍ fūūlūū a̍ bōōnde̍i̍ he̍ī, lā nyūna̍ wɔ̍ Fi̍nyā nūu̍ dīōm le̍ nyɛ̄ a̍ 
dīōlā nīla̍ŋ te̍. Lā nyūna̍ ndu̍ dīōm le̍ nyɛ̄ nya̍ hāu̍ bā wo̍. Ō nɔ̄lā mbō ke̍ nya̍ le̍ mī 
lā wa̍ a̍ kɔ̄l kɛ̄ndɛ̄ mī kɔ̄l nyā kɛ̍ndɔ̄ɔ̍ fūūlu̍u̍ mɛ̍ɛ̄.” 

Chii̍s̍ū chii̍ ̍chie̍̍ēŋndo̍ yōmɔɔ̄ ̄

25“O̍ tāle̍la̍ŋ ni᷄ŋ ya̍ i̍i̍ nɔ̍ nya̍ sɔ̄ɔ̍ŋ dīmūllo̍ ni̍. Kɛ̍, bōōndi̍i̍ chō fūūlūū, tē ī fūūlu̍u̍ 
pɛ̍, I̍ su̍ū lɛ̍ ni̍ŋ na̍a̍ nya̍ chūā o̍ lātāle̍ ni᷄ŋ te̍. I̍ cho̍ hūnɔ̄ɔ̄ nya̍ sɔ̄ɔ̍ŋ chɔ̄m 
kpe̍nde̍ke̍le̍ a̍ Fi̍nyā nūu̍ o̍kɔ̄ɔ̄. 

26Pāa̍le̍ le̍ŋ lā chō Fi̍nyā nūu̍ dīōm nyūnā le̍ nyɛ̄ nya̍ hāu̍ bā wo̍ a̍ dīōlā nīla̍ŋ. O̍ 
ko̍ŋ, mī I̍ nyu̍na̍ lɛ̍ bɛ̍ɛ̍ Mɛ̍lɛ̄ka̍ dīōm le̍ mbō ke̍ nya̍ nyɛ̄m mu᷅ŋ tē. 

27Kāni̍ fu̍u̍le̍, Fi̍nyā nūu̍ pi̍la̍ ō kāāla̍ nya̍ le̍ mɛ̄ɛ̍ nya̍ kāāla̍ ya̍, ndu̍yɛ̍, mi̍ lā lāāla᷄ŋ 
māā nāa̍ ndu̍ Mɛ̍lɛ̄ka̍ chūā ya̍ I̍ chɛ̍ŋ ni̍ yɛ̍. 

28Ī chō tōnya̍ māā nāa̍ ndu̍ chu̍a̍ ya̍ I̍ chɛ̍ŋ ni̍, mi̍ hu᷅ŋ o̍ chi̍e̍ēŋndo̍ chōo̍. Ndu̍yɛ̍, I̍ 
cho̍ hūnɔ̄ɔ̄ su̍ŋ chi̍e̍ēŋndo̍ ho̍ō mālɔ̄ɔ̄ mī I̍ mi̍i̍ŋgu̍ nāa̍ ndu̍ Fi̍nyā nūu̍ chūā.” 

29Mi̍ bu̍ɛ̍i̍yāā ndūa̍a̍ dīmūl ndu̍ āā, “Ɛ̄ɛ̄ hɛ̍ɛ̄, ā chō ni᷅ŋ sūɛ̍i̍ nyɛ̄ kɛ̄ndɛ̄ wa̍la̍ŋ. A̍ cho̍ 
lɛ̍ īsɔ̄ɔ̍ o̍ lātāle̍ ni᷄ŋ te̍. 

30Ŋ̄ sīna̍ ni᷅ŋ wa̍la̍ŋ māā nūm ā sīnā i̍sɔ̍ɔ̍ o̍ īsɔ̄ɔ̍ fe̍e̍. Nyūna̍ wa᷅ wa᷅ŋndo̍ o̍ kɔ̄l lo̍, 
mī wānā chɔ̍m nu̍m bɛ̍ɛ̍ le̍, ā sīnā. He̍ī to̍sa̍ ni̍ mi̍ ŋ̄ lāāla̍ŋ māā nāa̍ Mɛ̄lɛ̄ka̍ chūā 
ŋ̄ chɛ᷄ŋ ni̍.” 

31Mi̍ Chi̍i̍sū nyu̍nā nda̍ āā, “Lēkɛ̍ndɛ̄, lā lāāla̍ŋ ni᷅ŋ? 

32Bōōndi̍i̍ cho̍ fūūlūū, ndu̍yɛ̍, ī fūūlāā bɛ̍ɛ̍ i̍ cho̍ ni᷅ŋ ni̍, lā chō sāŋnɔ᷄ŋ. Nya̍ pi̍lɛ̍ŋ 
pi̍lɛ̍ŋ nda̍ fa̍ū lā chō lākɔ̄nɔ᷄ŋ o̍ lā nya̍ lo̍, mī lā mɛ̄i̍ ya̍ ya̍ pīlɛ̍ kpe̍. Kɛ̍ ndu̍yɛ̍ vɛ̍lɛ̄, 
I̍ ve᷅ ni̍ŋ ya̍ pīlɛ̍ le̍, kāni̍, Fi̍nyā nūu̍ chō hɔ̄lāā tūlu̍ a̍ ya̍. 

33I̍ di̍mu̍l nya̍ he̍ī le̍ mī lā sɔ̄la̍ kɔ̄l nyūlōo̍ le̍ chō nya̍ chō dīōm pīlɛ̍ a̍ ya̍ wo̍. Lā 
sɔ̄lā ni̍ŋ nyɛ᷅ pālāa̍ o̍ chi̍e̍ēŋndo̍ ho̍ō ni᷄ŋ, kɛ̍ ndu̍yɛ̍, lā bīi̍ kɔ᷅ltā nyāla̍ŋ. I̍ chi̍i̍ 
chi̍e̍ēŋndo̍ ho̍ō yōmɔ̄ɔ̄.” 

Chɔ᷄ŋ 17 

Chii̍s̍ū piɛ̍i̍ ̍Mɛl̄ɛk̄a̍ le̍ wānāa̍ cho̍ ndu̍ kɔɔ̄l̄ī wa̍ 
1Mɛ̄ɛ̍ Chi̍i̍sū chi̍i̍ dīōmnda̍ŋ nda᷅ŋ īsɔ̄ɔ̍, mbo̍ kāndū Mɛ̄lɛ̄ka̍ pīɛ̄īyo̍. Mbo̍ tōfā chōo̍ 
cho̍o̍ ɛ̄chɛ̍nɛ̄. Mbo̍ dīmī āā, “Kɛ̄kɛ̍, te̍le̍ŋndo̍ fūūlu̍u̍. To̍sa̍ ni̍ko̍ mī wāŋnda̍ chē 
mɛ̄ɛ̍ Po̍ nu̍mndo̍ chō wāna̍ kɔ̄ndɔ̄fi̍li̍ yɛ̍, mī Po̍ nu̍mndo̍ ō tōsa̍ mī wāŋnda̍ chē 
mɛ̄ɛ̍ ŋ̄ chō wāna̍ kɔ̄ndɔ̄fi̍li̍ yɛ̍. 

2Ā bīī ma̍ kē ndu̍ kpāāyāa̍ ŋ̄wāŋndā chīe̍e̍ cho̍o̍ kpo̍u̍. Mbō tōsa̍ wānāā ŋ̄ ke̍ ndu̍ 
wa̍ kpo̍u̍, mā sɔ̄la̍ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ le̍ wo̍. 

3Yōōmū kpe̍e̍kpe̍i̍yo̍ ho̍ō ndu̍ cho̍ yɛ̄ ni̍, wāŋndo̍ sīnāa̍ māā nu᷄m pīlɛ̍ kpe̍ cho̍ 
Mɛ̄lɛ̄ka̍ ni̍, ndu̍yɛ̍, mbō sīna̍ vɛ̄lɛ̄ Chi̍i̍sū Ki̍li̍tī, wa᷅na̍ ŋ̄ vēm ndo̍. 

4Bōōndi̍i̍ ya̍ I̍ wa̍ o̍ chi̍e̍ēŋndo̍ chōo̍ ve̍, mi̍ I̍ chɔ᷅m wāŋnda̍ mɛ̄ɛ̍ ŋ̄ chō wāna̍ 
kɔ̄ndɔ̄fi̍li̍ yɛ̍, sa̍na̍a̍ a̍ chīī ya̍ I̍ chi̍i̍ wa̍li̍ ŋ̄ ke̍ ya̍ le̍ tōsāa̍ wo̍ wo̍. 

5Le̍la̍ŋ, Kɛ̄kɛ̍ nūu̍, to̍sa̍ mī I̍ wa̍ o̍ nāŋɔ̄ɔ̍ ni᷄ŋ nāa̍ ŋ̄ chō wa̍, nāŋɔ̄ɔ̄ na̍a̍ ŋ̄ wa̍ lēni᷄ŋ 
na̍a̍ nūm lɔ̍ɔ̍pa̍ bɛ̍ɛ̍ chi̍e̍ēŋndo̍ ō kāndūŋ ndo̍. 



2270 

 

 
Kisi Bible Quick 

© 2013 Bible Society in Liberia. 
 

 
 

 

6“I̍ to̍sa̍ mi̍ wānāā ŋ̄ ke̍ ya̍ ha̍ā wa̍ sīnā nu̍m. Ā wa̍ le̍ chi̍e̍ēŋndo̍, kɛ̍ ndu̍yɛ̍, ma̍ 
chūā nda̍ ma̍ kē ya̍ nda̍. Nu᷄m nɔ̍ nda̍ ni̍, kɛ̍, ma̍ kē ya̍ nda̍. Ndu̍yɛ̍, ā tūēī nu̍m 
dīōm. 

7Ā sīna̍ ni᷅ŋ māā nyɛ̄ o̍ nyɛ̄ fe̍e̍ ŋ̄ ke̍ ya̍ māā o̍ nūmndo̍ kpe̍e̍kpe̍i̍ ŋ̄ cho̍ chɔ̄nɔ᷄ŋndo̍ 
ni̍. 

8I̍ di̍mu̍l nda̍ dīōmndā ŋ̄ dīmu̍l la̍ la̍ŋ ndu̍yɛ̍, ma̍ chūā la̍ŋ. Ā sīnā wa̍la̍ŋ māā o̍ 
nūm ndo̍ ya̍ I̍ fu̍la̍ ni̍. Ndu̍yɛ̍, ā lāāla̍ŋ māā nu᷄m ve᷅m ya̍ ni̍. 

9“Le̍ nda̍ ya̍ I̍ cho̍ nu̍m pīɛ̄īyo̍ ni̍. Ō cho̍ le̍ wānāa̍ cho̍ le̍ chi̍e̍ēŋndo̍ wa̍ le̍ ya̍ I̍ cho̍ 
nu̍m pīɛ̄ī le̍. Wānāā ŋ̄ ke̍ ya̍ wa̍, le̍ nda̍ ya̍ I̍ cho̍ nu̍m pīɛ̄īyo̍ ni̍, kāni̍ fo̍ndōle̍, nu᷄m 
nɔ̍ nda̍ ni̍. 

10Wānā o̍ wānā ya̍ I̍ nɔ̍, nu᷄m nɔ̍ ni̍. Ndu̍yɛ̍, wānā o̍ wānā ŋ̄ nɔ̄, ya̍ nɔ̍ ni̍. Wāŋnda̍ 
ha̍ā, nda̍ cho̍ tōsāa̍ ni̍ mī wāŋnda̍ ā chā mɛ̄ɛ̍ ya̍ I̍ cho̍ wāna̍ kɔ̄ndɔ̄fi̍li̍ yɛ̍. 

11I̍ cho̍ lɛ̍ wā o̍ chi̍e̍ēŋndo̍ chōo̍ le̍ te̍le̍ŋ vi̍lɛ̄ī le̍. Kɛ̍, nda̍ nda̍ chō wā o̍ chi̍e̍ēŋndo̍ 
chōo̍. Ya̍ I̍ cho̍ hūnɔ̄ɔ̍ nāa̍ nūm chu̍a̍. Fi̍nyā nūu̍, nūm nɔ̍ ho̍ō mā sɔ̍la̍ sāŋgālāa̍ 
wo̍, ma̍nda̍ wa̍nāā ŋ̄ ke̍ ya̍ ha̍ā wa̍ a̍ kpāāyā nūmndo̍, kpāāya̍ ŋ̄ ke̍ ya̍ wo̍. Ma̍nda̍ 
nda̍ le̍ mā wa̍ dīōm pīlɛ̍, mɛ̄ɛ̍ na̍a̍ ŋ̄ chō dīōm pīlɛ̍ na̍a̍ nūm yɛ̍. 

12Bōōndi̍i̍ ya̍ I̍ wa̍ hɔ̄lāā tūlu̍ a̍ nda̍ ve̍, mi̍ I̍ ma̍ndā nda̍ a̍ kpāāyā nu̍mndo̍, kpāāya̍ 
ŋ̄ ke̍ ya̍ wo̍. Mi̍ I̍ ma̍ndā nda̍, ndu̍yɛ̍, ō pīlɛ̍ bɛ̍ɛ̍ o̍ la̍a̍si̍a̍ŋ te̍, mɛ̄ɛ̍ wāna̍ wa̍ ō yūlāā 
le̍ lāāsīa̍ŋndo̍ wo̍ le̍ mī nyɛ̄ Yāu̍ Mɛ̄lɛ̄ka̍a̍ ō dīmi̍ wo̍ yɔ̄nu̍ŋ. 

13I̍ cho̍ ni᷅ŋ hūnɔ̄ɔ̍ nāa̍ nūm chu̍a̍. Ndu̍yɛ̍, lɔ̍ɔ̍ ya̍ I̍ cho̍ wɔ̄ o̍ chi̍e̍ēŋndo̍ chōo̍ wo̍, I̍ 
cho̍ sɔ̄ɔ̍ŋ mu᷅ŋ dīmī le̍ mā sɔ̄la̍ kɔ̄l kɛ̄ndɛ̍ cho̍ ya̍ ni᷅ŋ ndo̍, ndu̍yɛ̍, mā sɔ̄la̍ ndu̍ ō 
fūūlāā mɛ̍ɛ̄. 

14I̍ di̍mu̍l nda̍ dīōmndā nūmnda̍ŋ. Ndu̍yɛ̍, mi̍ wāŋnda̍ o̍ chi̍e̍ēŋndo̍ ni᷄ŋ a̍ tu᷅l nda̍ 
lēyɛ̄ le̍ mɛ̄ɛ̍ nda̍ cho̍ wa̍nāā wāā chi̍e̍ēŋ na̍ŋ mɛ̄ɛ̍ ya̍ bɛ̍ɛ̍ ya̍ I̍ cho̍ wa̍nā wa̍ā chi̍e̍ēŋ 
na̍ŋ te̍ yɛ̍. 

15I̍ cho̍ nu̍m pīɛ̄ī le̍ mā fa̍ŋa̍ nda̍ o̍ chi̍e̍ēŋndo̍ chōo̍ le̍. I̍ cho̍ māchūāā nu̍m pīɛ̄īyo̍ 
māā bā nūmndo̍ ō wa̍ nda̍ chōo̍, yɔ̄ŋi̍ ō nda̍ vēēlū āā, Wāna̍ Dɛ̍nɛ̍ Wɔ̍ɔ̍ŋndo̍ wo̍ ō 
yɔ᷄ŋ nda̍ nyɛ̄. 

16Nda̍ nda̍, ā cho̍ le̍ chi̍e̍ēŋndo̍ ho̍ō le̍, mɛ̄ɛ̍ ya̍ I̍ cho̍ le̍ chi̍e̍ēŋndo̍ ho̍ō le̍ yɛ̍. 

17To̍sa̍ mā wa̍ ā yɔ̄ŋga᷄ŋ o̍ nūm ndo̍ sa̍na̍a̍ a̍ tōnya̍ cho̍ a̍ nūm o̍kɔ̄ɔ̄ wo̍. Dīōm 
nūmndo̍, ndu̍ cho̍ tōnya̍a̍ ni̍. 

18I̍ ve᷅m nda̍ o̍ ŋ̄wāŋndā chīe̍e̍ lo̍ o̍ chi̍e̍ēŋndo̍ ni᷄ŋ mɛ̄ɛ̍ ŋ̄ vēm ya̍ o̍ ŋ̄wāŋndā chīe̍e̍ 
lo̍ o̍ chi̍e̍ēŋndo̍ ni᷄ŋ yɛ̍. 

19I̍ yɔ̍ŋgu̍ŋ ya̍ pi̍la̍ nāa̍ nūm chu̍a̍ le̍ nda̍ le̍ mī nda̍ bɛ̍ɛ̍ mā yɔ̄ŋgu̍ŋ nda̍ pi̍la̍ nyɛ̄ 
kɛ̄ndɛ̄ kɛ̍ndɛ̄ nāa̍ nūm chu̍a̍. 



2271 

 

 
Kisi Bible Quick 

© 2013 Bible Society in Liberia. 
 

 
 

 

20“Ō cho̍ ko̍ le̍ wānāa̍ cho̍ ha̍ā na̍ŋ nda̍ le̍ ya̍ I̍ cho̍ nu̍m pīɛ̄īyo̍ le̍. I̍ cho̍ vɛ̄lɛ̄ nu̍m 
pīɛ̄īyo̍ le̍ wānāā nda̍ chō hūnɔ̄ɔ̄ dīōmndā nūmnda̍ŋ dīmūl, o̍ ko̍ŋ kɔ̍ɔ̍lī, mā dɔ̄ū 
tīīnda᷄ŋ ndāa̍ o̍ ya̍ ni̍ŋ nda̍. 

21I̍ cho̍ nu̍m pīɛ̄ī māā to̍sa̍ mī nda̍ kpo̍u̍, mā wa̍ dīōmndo̍ ō pīlɛ̍. Fi̍nyā nūu̍, to̍sa̍ 
a̍ sa̍bū mā wa̍ ā mɔ̄ɔ̄sa᷅ŋ a̍ na̍a̍, mɛ̄ɛ̍ ya̍ I̍ cho̍ ō mɔ̄ɔ̄sa᷅ŋ a̍ nūm, mi̍ nūm bɛ̍ɛ̍ ma̍ wā 
ō mɔ̄ɔ̄sa᷅ŋ a̍ ya̍ yɛ̍. Ho̍ō to̍sā ni̍ mī wāŋnda̍ o̍ chi̍e̍ēŋndo̍ ni᷄ŋ a̍ la̍a̍la̍ŋ māā nu᷄m ve᷅m 
ya̍ ni̍. 

22I̍ ke̍ nda̍ nāŋɔ̄ɔ̄ kɔ̄ndɔ̄fi̍li̍ ŋ̄ ke̍ ya̍ wo̍. I̍ to̍sa̍ he̍ī le̍ mā wa̍ o̍ dīōm pīlɛ̍ ni᷄ŋ, mɛ̄ɛ̍ 
na̍a̍ ŋ̄ chō o̍ dīōm pīlɔ̄ɔ̍ ni᷄ŋ na̍a̍ nūm yɛ̍. 

23Ko̍ŋ cho̍ ni̍ na̍a̍ na̍a̍ nda̍ā mī ŋ̄ wa̍ ā mɔ̄ɔ̄sa᷅ŋ mɛ̄ɛ̍ na̍a̍ nūm na̍a̍ ŋ̄ chō ā mɔ̄ɔ̄sa᷅ŋ 
yɛ̍. To̍sa̍ mā wa̍ dīōm pīlɛ̍ le̍ mī ŋ̄wāŋndā chīe̍e̍ a̍ sīna̍ māā nu᷄m ve᷅m ya̍ ni̍. Ndu̍yɛ̍, 
mā sīna̍ māā mɛ̄ɛ̍ ŋ̄ kāāla̍ ya̍ yɛ̍ māā nda̍ bɛ̍ɛ̍ le̍nde̍ ko̍ni̍ ŋ̄ kāāla̍ nda̍ ni̍. 

24“Kɛ̄kɛ̍, I̍ hɛ̍na̍ŋ nāa̍ ya̍ I̍ cho̍ wa̍ mī ŋ̄ wa̍ lo̍ŋ na̍a̍ wānāā ŋ̄ ke̍ ya̍ wa̍ le̍ mā chē 
nāŋɔ̄ɔ̄ nūu̍, ndu̍ yɔ̍nūŋ māā nāŋɔ̄ɔ̄ ŋ̄ ke̍ ya̍ le̍ kāālā ŋ̄ kāāla̍ ya̍ lɔ̍ɔ̍pa̍ chi̍e̍ēŋndo̍ ō 
kāndūŋ ndo̍ ni̍. 

25Kɛ̄kɛ̍, nūm wānā sa̍kpōo̍, wāŋnda̍ o̍ chi̍e̍ēŋndo̍ ni᷄ŋ ā si̍nā nu̍m te̍. Kɛ̍, ya̍ ya̍, I̍ 
si̍nā nu̍m. Ha̍ā nda̍ nda̍ sīnā māā nu᷄m ve᷅m ya̍ ni̍. 

26I̍ to̍sa̍ ma̍ sīnā wāna̍ ŋ̄ chō wo̍. Ndu̍yɛ̍, I̍ cho̍ hīōūwɔ̄ɔ̄ lāchī a̍ nda̍ chɔ̄mndo̍ wāna̍ 
ŋ̄ chō wo̍ le̍ mā ka̍a̍la̍ nda̍ mɛ̄ɛ̍ ŋ̄ kāāla̍ ya̍ yɛ̍, ndu̍yɛ̍ vɛ̍lɛ̄ māā ya̍ bɛ̍ɛ̍ mī I̍ wa̍ ō 
mɔ̄ɔ̄sa᷅ŋ a̍ nda̍.” 

Chɔ᷄ŋ 18 

A̍ mɛɛ̄ ̍nda̍ bīī Chii̍s̍ū yɛ ̍
(Māa̍ti̍u̍ 26:47-56; Ma̍kī 14:43-50; Lu̍kū 22:47-53) 

1Mɛ̄ɛ̍ Chi̍i̍sū chi̍i̍ Mɛ̄lɛ̄ka̍ pīɛ̄īyo̍ mbo̍ chūā bu̍ɛ̍i̍yāā ndūa̍a̍, ma̍ kūānu᷄ŋ. Ma̍ tāŋ pēē 
pɔ̍mbɔ̄ pīlɛ̍ dīōla̍ŋ āā, Ki̍di̍lɔ̄ŋ. Kpe̍le̍ pu̍m wa̍ pēē pɔ̍mbɔ̄ kōŋ lēe̍lōo̍ lo̍ŋ, mi̍ 
Chi̍i̍sū nda̍ bu̍ɛ̍i̍yāā ndūa̍a̍ ā lūɛ̄ī lēni᷄ŋ. 

2Ndu̍yɛ̍, Chu̍dā o̍ wa̍ hūnɔ̄ɔ̄ ndu̍ pīsī wo̍ ndu̍ o̍o̍ si̍nā fo̍ndāŋ kōŋ. Kāni̍ fu̍u̍le̍, lo̍ŋ 
Chi̍i̍sū nda̍ bu̍ɛ̍i̍yāā ndūa̍a̍ nda̍ a̍a̍ nɔ̍ chūūŋgi̍āŋndo̍ ni̍. 

3O̍ ko̍ŋ kɔ̍ɔ̍lī, mi̍ Chu̍dā hu᷅ŋ a̍ so̍vɛ̄i̍ya̍a̍ māLu̍o̍māŋnda̍ ku̍ndā a̍ pōli̍si̍i̍ya̍a̍ ma̍ndā 
chi̍ɛ̍ī Chu̍ūwa̍ sōlī sa̍lāa̍ wo̍ wa̍ o̍ kpe̍le̍ ko̍ŋ ni᷄ŋ. Wānāā bɛ̄ndūāā sōlīāā lāsa̍lāa̍ a̍ 
ku̍ndā Fālīsi̍īya̍ nda̍ nda̍ a̍a̍ ve᷅m nda̍ ni̍. Ma̍ hūŋ a̍ la̍mbūi̍la̍ŋ o̍ lābā, a̍ tɛ̄ŋgɛ̍la̍ŋ, a̍ 
nyɛ̄m pīāāndo᷄ŋ. 

4Chi̍i̍sū ndu̍ o̍o̍ si̍nā ni᷅ŋ nyɛ̄ o̍ nyɛ̍ wa̍ ndu̍ hūnɔ̄ɔ̄ yɔ̄nɔ᷄ŋ. Mɛ̄ɛ̍ nda̍ fūūlu̍u̍ lo̍ŋ, mi̍ 
Chi̍i̍sū fu̍lā mbo̍ nyūnā nda̍ āā, “Ō nɛ̄ɛ̍nɛ̍ nya̍ chō yɛ̄ nūūvīa̍a̍?” 

5Ma̍ dīmī āā, “Chi̍i̍sū o̍ fu̍la̍ Na̍a̍sa̍lūɛ̄ī chi̍e̍e̍ wo̍, ndu̍ na̍a̍ ŋ̄ chō nūūvīa̍a̍ ni̍.” Mi̍ 
Chi̍i̍sū mu̍lī āā, “Mɛ̄ɛ̍ mi̍ che᷄ŋ ya̍.” Chu̍dā o̍ pi̍si̍ ndu̍ wo̍ ō wa̍ īsīsi̍ lo̍ŋ nda̍ tɛ̄ɛ̄ŋ. 

6Mɛ̄ɛ̍ Chi̍i̍sū di̍mi̍ dɔ̍ɔ̍ āā, “Mɛ̄ɛ̍ mi̍ che᷄ŋ ya̍,” ma̍ mīīŋgū a̍ mākɔ̄ɔ̄ ma̍ dēlī lɛ̄ŋ 
lɛ̍ɛ̍si̍ɛ̍ŋ. 

7Mbo̍ nyūnā nda̍ vɛ̄lɛ̄ āā, “Nɛ̄ɛ̍nɛ̍ nya̍ chō yɛ̄ nūūvīa̍a̍?” Ma̍ dīmī vɛ̄lɛ̄ āā, “Chi̍i̍sū 
fu̍la̍ Na̍a̍sa̍lūɛ̄ī yo̍.” 

8Mi̍ Chi̍i̍sū di̍mī āā, “I̍ chi̍i̍ nya̍ dīmūl māā ya̍ cho̍ Chi̍i̍sū ni̍. Tē ō wa̍ ya̍ pɛ̍ nya̍ chō 
nūūvīa̍a̍ ni̍, mɛ̄ɛ̍ ha̍ā nda̍ nda̍ kɔ̄nu̍ŋ.” 

9He̍ī yɔ̄nu̍ŋ le̍ mī nyɛ̄ ndu̍ o̍o̍ di̍mi̍ wo̍ ō yɔ̄nu̍ŋ. Kāni̍, mbo̍ dīmī āā, “Wānāā ŋ̄ ke̍ 
ya̍ wa̍ ki̍nɛ̍i̍, ō pīlɛ̍ bɛ̍ɛ̍ o̍ la̍a̍si̍a̍ŋ te̍.” 

10O̍ ko̍ŋ kɔ̍ɔ̍lī, Sa̍i̍mɔ̄ŋ Pītɛ̍ ndu̍ o̍o̍ nɔ̍ mūɛ̄ī fāŋnde̍. Mbo̍ nāŋ ndi̍ ya̍ū, mbo̍ lɔ̄wā 
po̍ pi᷅lɛ̍ a̍ ndi̍ chu̍ɛ̍i̍, mbo̍ kīālū ndu̍ nīlē bā kɛ̄ndɛ̄le̍ŋ kpa̍li̍. Māsa̍ wānāā sōlīāā 
lāsa̍lāa̍, chɛ̄ ndɔ̄ɔ̍ pōo̍ ho̍ō wa̍ ni̍, mā vēēlū po̍ chɛ᷅ kōŋ āā, Ma̍li̍kɔ̄ɔ̄. 

11Mi̍ Chi̍i̍sū di̍mūl Pītɛ̍ āā, “Mi̍ŋgi̍ mu̍ɛ̍ī nūmnde̍ o̍ bōo̍ ni᷄ŋ. Kāni̍ fu̍u̍le̍, I̍ nɔ̍ mī I̍ 
ko̍l o̍ tāāla̍ īmɔ̍nɛ̍ Fi̍nyā nūu̍ ke̍ ya̍ le̍ kōlɔ̄ɔ̍ lēni᷄ŋ ndo̍.” 

Ā hīŋ a̍ Chii̍s̍ū nāa̍ A̍na̍sī chu̍a̍ 
12Mi̍ so̍vɛ̄i̍ya̍a̍ māLu̍o̍māŋnda̍, a̍ wāna̍ wa̍ nda̍ bōlle̍ŋ ndo̍, a̍ pūa̍a̍ ma̍ndā chi̍ɛ̍ī 
Chu̍ūwa̍ sōlī sa̍lāa̍ wo̍ wa̍, ā bīī Chi̍i̍sū. Bīyɔ̄ɔ̍ ndu̍, ma̍ yīī ndu̍ po᷅ŋ. 

13Ma̍ kūā fɛ̍ɛ̍ŋ a̍ ndu̍ o̍ A̍na̍sī lo̍, Ka̍ya̍fāā, o̍ wa̍ māsa̍ wānāā sōlīāā lāsa̍lāa̍ wɔ̄sī 
kōŋ ndo̍, lēfū ndɔ̄. 

14Ka̍ya̍fāā ko̍ŋ yɛ̍, ndu̍ ndu̍ o̍o̍ di̍mu̍l wānāā bɛ̄ndūāā Chu̍ūwa̍ te̍le̍ŋ pi᷅lɛ̍ ni̍ māā 
ō bɛ̄nda̍ mī wānā pi᷅lɛ̍ vī le̍ wāŋnda̍. 

Pītɛ ̍vii̍n̍u̍ŋ māā ō sin̍ā Chii̍s̍ū le̍ 
(Māa̍ti̍u̍ 26:69, 70; Ma̍kī 14:66-68; Lu̍kū 22:55-57) 

15Sa̍i̍mɔ̄ŋ Pītɛ̍ ni̍, a̍ Chi̍i̍sū bu̍ɛ̍ī ndɔ̄ pi᷅lɛ̍, ma̍ tūāl Chi̍i̍sū kɔ̄ɔ̄lī. Māsa̍ wānāā sōlīāā 
lāsa̍lāa̍, nda̍ a̍a̍ si᷅na᷅ŋ ta̍u̍ nda̍ nda̍ bu̍ɛ̍ī kōŋ. Mɛ̄ɛ̍ nda̍ fūūlu̍u̍ o̍ bɛ̍ɛ̄ chīɛ̄ī māsa̍ 
wānā so̍līāā lāsa̍lāa̍ kōŋ, mi̍ bu̍ɛ̍ī kōŋ lūɛ̄ī Chi̍i̍sū kɔ̄ɔ̄lī. 

16Mi̍ Pītɛ̍ ndu̍ si᷅m o̍ kpākīo̍o̍ lēkɔ̍ɔ̍lī o̍ dīō. Mi̍ bu̍ɛ̍i̍ nda̍ a̍a̍ si᷅na᷅ŋ ko̍ŋ nda̍ māsa̍ 
wānā so̍līāā lāsa̍lāa̍ wo̍ o̍ mīīŋgū. Mbo̍ kɔ̍ so̍ō nāa̍ chūāāmbɔ̄ bu̍ɛ̍īyo̍ chūā, o̍ wa̍ 
o̍ kpākīo̍o̍ sōndōo̍ wo̍. Mbo̍ tōsā ma̍ lūɛ̄ī nda̍ Pītɛ̍. 

17Mi̍ chūāāmbɔ̄ bu̍ɛ̍i̍ wa̍ ko̍ŋ o̍ dīō wo̍ lō o̍ ko̍ŋ mbo̍ nyūnā Pītɛ̍ āā, “Nya̍ le̍ cho̍ 
pōo̍ ho̍ō bu̍ɛ̍i̍yāā ndūa̍a̍ le̍?” Mi̍ Pītɛ̍ vi̍i̍nu᷄ŋ. Mbo̍ dīmī āā, “Ɛ̄ ɛ̍, I̍ cho̍ bu̍ɛ̍ī ndɔ̄ le̍. 

18“Mi̍ bu̍ɛ̍i̍yāā māsa̍ wānāā sōlīāā lāsa̍lāa̍ a̍ pōli̍sīi̍yāa̍ ma̍ndā chi̍ɛ̍ī Chu̍ūwa̍ sōlī 
sa̍lāa̍ wo̍ wa̍ ā kīīsūū yīŋnde̍ŋ, kāni̍, hūēīye̍ ī wa̍. Mɛ̄ɛ̍ nda̍ kīīsu̍u̍ yīŋnde̍ŋ, ma̍ 
sīm hāŋgɔ̄ɔ̍ ā bālāā yīŋnde̍ŋ si̍lɔ̍. Mi̍ Pītɛ̍ bɛ̍ɛ̍ o̍ ku̍ā, mbo̍ sīm hāŋgɔ̄ɔ̍ nda̍ nda̍ā.” 

Māsa̍ wānāā sōlīāā lāsa̍lāa̍ nyūūnia̍̍a̍ Chii̍s̍ū 
(Māa̍ti̍u̍ 26:59-66; Ma̍kī 14:55-64; Lu̍kū 22:66-71) 

19Mi̍ māsa̍ wānāā sōlīāā lāsa̍lāa̍ ō nyūnā Chi̍i̍sū a̍ bu̍ɛ̍i̍yāa̍ ndūa̍a̍ o̍kɔ̄ɔ̄. Mbo̍ 
nyūnā ndu̍ vɛ̄lɛ̄ a̍ pɛ̄ɛ̄kūlā o̍ wa̍ wāŋnda̍ la̍ŋ o̍kɔ̄ɔ̄. 

20Mi̍ Chi̍i̍sū di̍mūl ndu̍ āā, “Kpe̍nde̍ke̍le̍ ya̍ I̍ wa̍ wāŋnda̍ pɛ̄ɛ̄kōo̍ lɔ̍ɔ̍ lɔ̍ɔ̍ ni̍. O̍ 
chīɛ̄īlā Chu̍ūwa̍ pi̍ɛ̍i̍ Mɛ̄lɛ̄ka̍la̍ŋ ni᷄ŋ ni̍ a̍ o̍ chīɛ̍i̍ Mɛ̄lɛ̄ka̍a̍ ni᷄ŋ, nāa̍ wānāā nāa̍ ā 
chūūŋgi̍āŋ nda̍, lo̍ŋ ya̍ I̍ wa̍ wāŋnda̍ pɛ̄ɛ̄kōo̍ ni̍. Nyɛ̄ o̍ nyɛ̄ ya̍ di̍mu̍l nda̍, I̍ di̍mu̍l 
nda̍ ndu̍ sɔ̍ɔ̍ sɔ̍ɔ̍ le̍. 

21Le̍ sa̍bū yɛ̄ɛ̍nɛ̍ ŋ̄ chō yɛ̄ ni᷅ŋ ya̍ nyūnāa̍? Wānāa̍ tu̍e̍ī dīōmndā ya̍ I̍ di̍mi̍ la̍ŋ nda̍ 
ŋ̄ nyūnā ni̍. Nda̍ sīnā nyɛ᷅ ya̍ I̍ di̍mi̍ wo̍.” 

22Mɛ̄ɛ̍ Chi̍i̍sū di̍mi̍ le̍nde̍, pōli̍sīi̍yāa̍ ma̍ndā chi̍ɛ̍i̍ Mɛ̄lɛ̄ka̍a̍ wa̍ ō pīlɛ̍ wa̍ īsīsi̍ lo̍ŋ, 
mbo̍ sōlī bāa̍ mbo̍ lūāā Chi̍i̍sū kpa᷅ŋnde̍. Mbo̍ dīmūl ndu̍ āā, “Vɛ᷅ mā mu̍li̍ bāli̍o̍o̍ 
māsa̍ wānāā sōlīāā lāsa̍lāa̍ o̍ sōndō le̍nde̍?” 

23Mi̍ Chi̍i̍sū di̍mūl ndu̍ āā, “Tē ō wa̍ dīōm wɔ̄ɔ̍ŋ pɛ̍ ya̍ I̍ di̍mi̍ pɛ̍, mɛ̄ɛ̍ chɔ̍m ndɔ̍ 
di̍ōm wɔ̄ɔ̍ŋ kōŋ. Kɛ̍, tē I̍ di̍mi̍ di̍ōm wɔ̄ɔ̍ŋ te̍, mɛ̄ɛ̍ le̍ sa̍bū yɛ̄ɛ̍nɛ̍ ŋ̄ lɔ̄ɔ̄ yɛ̄ ni᷅ŋ ya̍?” 

24O̍ ko̍ŋ kɔ̍ɔ̍lī, mi̍ A̍na̍sī yɔ᷅ŋ Chi̍i̍sū ō yīyāā le̍nde̍ nāa̍ Ka̍ya̍fāā chu̍a̍, o̍ wa̍ māsa̍ 
wānāā sōlīāā lāsa̍lāa̍ wo̍. 

Pītɛ ̍vii̍n̍u̍ŋ vɛl̍ɛ ̄māā ō sin̍ā Chii̍s̍ū le̍ 
(Māa̍ti̍u̍ 26:71-75; Ma̍kī 14:69-72; Lu̍kū 22:58-62) 

25A̍ bōōndi̍i̍ ke̍ŋ Sa̍i̍mɔ̄ŋ Pītɛ̍ wa̍ wɔ̄ īsīsi̍ ha̍ŋgɔ̄ɔ̍. Mi̍ wānā pu̍m lō o̍ ko̍ŋ mbo̍ 
nyūnā ndu̍ āā, “Nūm bɛ̍ɛ̍ bu̍ɛ̍ī ndɔ̄ɔ̍ ŋ̄ chō ni̍ nɛ̄ɛ̍?” Kɛ̍, mi̍ Pītɛ̍ vi̍i̍nu᷄ŋ. Mbo̍ dīmī 
āā, “Ɛ̄ ɛ̍. I̍ cho̍ bu̍ɛ̍ī ndɔ̄ le̍.” 

26Po̍ Pītɛ̍ lɔ̍wa̍ nīle̍ŋ ndo̍, wāna̍ ndɔ̄ pi᷅lɛ̍ ō wa̍ vɛ̄lɛ̄ lo̍ŋ, wāna̍ ndɔ̄ ko̍ŋ bɛ̍ɛ̍, chīɔ̍ɔ̍ 
o̍ wa̍ māsa̍ wānāā sōlīāā lāsa̍lāa̍ o̍ bā ni̍. Mbo̍ nyūnā Pītɛ̍ āā, “Ō cho̍ nu᷅m te̍ ya̍ 
che᷅ o̍ kpe̍lo̍o̍ ni᷄ŋ nya̍ nda̍ā le̍?” 

27Mi̍ Pītɛ̍ vi̍i̍nu᷄ŋ vɛ̍lɛ̄. Vīīnɔ᷄ŋ ko̍ŋ dɔ̍ɔ̍ mi̍ sɔ̄ɔ̍ kōōwā bɛ̍ɛ̍. 

Ā hīŋ a̍ Chii̍s̍ū nāa̍ Māsāa̍ Pa̍il̍ē chu̍a̍ 
(Māa̍ti̍u̍ 27:1-2, 11-14; Ma̍kī 15:1-5; Lu̍kū 23:1-5) 

28Īdīi̍yo̍ pu̍u̍ŋ, ma̍ cha᷄ŋ a̍ Chi̍i̍sū o̍ chīɛ̍i̍ Ka̍ya̍fāāwo̍, ma̍ kūā a̍ ndu̍ o̍ bɛ̍ɛ̄ lēmāsa̍ 
Pa̍i̍lē wo̍ nāa̍ Māsāa̍ Pa̍i̍lē chu̍a̍ o̍ wa̍ māsa̍ māLu̍o̍ma᷅ŋndo̍ le̍ būŋgɛ̄ī kēŋ ndo̍. 
Mɛ̄ɛ̍ nda̍ fūūlu̍u̍, Chu̍ūwa̍ nda̍ nda̍ lūe̍i̍ chi̍ɛ̍ī ni̍ŋ te̍, kāni̍ nda̍ a̍a̍ hɛ̍na̍ŋ mī nda̍ a̍a̍ 
to̍sa̍ īsɔ̄ɔ̍ o̍ īsɔ̄ɔ̍ i̍ si̍i̍ŋgūū nda̍ wānāā nɔ̄ɔ̄lɛ̍i̍ Mɛ̍lɛ̄ka̍ o̍ hɔ̄l te̍. Kāni̍ fo̍ndōle̍, nda̍ a̍a̍ 
hɛ̍na̍ŋ mī nda̍ a̍a̍ de᷅ nyɛ̄ dīāā bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄. 

29Le̍ sa̍bōo̍ ho̍ō mi̍ Pa̍i̍lē fu̍lā, mbo̍ hūŋ nāa̍ nda̍ chūā. Mbo̍ nyūnā nda̍ āā, “Sūɛ̍i̍ 
yɛ̄ɛ̄ po̍o̍ ho̍ō tɛ̄ɛ̄mbu̍u̍ yɛ̄ mi̍ lā hūŋ a̍ ndu̍?” 

30Ma̍ dīmī āā, “Tē ndu̍ o̍o̍ ve̍ wa̍nā wɔ̍ɔ̍ŋ te̍, ŋ̄ ve̍ hu̍nɔ̄ɔ̄ a̍ ndu̍ nāa̍ nūm chu̍a̍ le̍.” 

31Mi̍ Pa̍i̍lē di̍mūl nda̍ āā, “Nya̍ pi̍la̍ lā kɔ̍, mī lā kɔ̍ kɔ̍ɔ̍sā a̍ ndu̍ mɛ̄ɛ̍ sāwā nya̍a̍ 
dīmi̍ yɛ̍.” Ma̍ dīmī āā, “Kpāāyā cho̍ na̍a̍ ō kēna᷄ŋ le̍ mī ŋ̄ kēlū īyāma̍ le̍ wāna̍ chi̍e̍e̍ 
di̍yɔ̄ɔ̄ le̍.” 

32He̍ī ī yɔ̄nu̍ŋ ma̍yɔ̍ŋna᷄ŋ le̍ mī nyɛ̄ Chi̍i̍sū di̍mu̍l pāāndū wāŋnda̍ a̍ pīɔ̍m ndɔ̄ɔ̍ 
o̍kɔ̄ɔ̄ wo̍ mbō yɔ̄nu̍ŋ mɛ̄ɛ̍ o̍ di̍mi̍ yɛ̍. 

33Mi̍ Māsāa̍ Pa̍i̍lē mi̍i̍ŋgū mbo̍ lūɛ̄ī o̍ chīɛ̄ī lēmāsāa̍ ni᷄ŋ. Mbo̍ vēēlū vɛ̄lɛ̄ Chi̍i̍sū, 
mbo̍ nyūnā ndu̍ āā, “Nu᷄m cho̍ māsā bɛ̍ndū Chu̍ūwa̍ ni̍?” 

34Mi̍ Chi̍i̍sū nyu̍nā ndu̍ āā, “Nyūnā ŋ̄ nyūna̍ ho̍ō wo̍, bāā nūm pi̍la̍ kɛ̍ɛ̍si̍a̍a̍ ndu̍ ni̍, 
bāā dīmūllo̍ nda̍ dīmu̍l nu̍m a̍ ya̍ o̍kɔ̄ɔ̄ ni̍?” 

35Mi̍ Pa̍i̍lē mu̍lī āā, “Bāā Chu̍ūnɔ̄ ya̍ I̍ cho̍ ni̍? Wānāā nyāa̍, a̍ wānāā bɛ̄ndūāā 
sōlīāā lāsa̍lāa̍, nda̍ hi᷅ŋ a̍ nūm nāa̍ ya̍ chu̍a̍ ni̍. Chɔ̍m ya̍ sūɛ̍i̍ ŋ̄ tɛ̄ɛ̄mbu̍u̍ ve̍.” 

36Mi̍ Chi̍i̍sū mu̍lī āā, “Māsāle̍ nīle̍ŋ lē cho̍ ma̍sāle̍ wa̍ā chi̍e̍ēŋ na̍ŋ te̍. Tē le̍ le̍e̍ wa̍ 
māsāle̍ wa̍ā chi̍e̍ēŋ na̍ŋ pɛ̍ bu̍ɛ̍i̍yāā nīa̍a̍ cho̍ ya̍ kɔ̄ɔ̄lī wa̍ nda̍ a̍a̍ sɔ̍ŋgā yɔ̍ŋi̍ 
Chu̍ūwa̍ nda̍ a̍a̍ bi̍i̍ ya̍. Kɛ̍ ndu̍yɛ̍ māsāle̍ nīle̍ŋ lē cho̍ ma̍sāle̍ wa̍ā chi̍e̍ēŋ na̍ŋ 
kpo̍so̍ŋ te̍.” 

37Mi̍ Pa̍i̍lē nyu̍nā ndu̍ āā, “Mɛ̄ɛ̍ māsā bɛ̍ndōo̍ ŋ̄ chō ni̍?” Mi̍ Chi̍i̍sū di̍mī āā, “A̍ di̍mi̍ 
māā māsā bɛ̍ndōo̍ ya̍ I̍ cho̍ ni̍, ndu̍yɛ̍ ī chō tōnya̍. Le̍ sa̍bū ya̍ I̍ hi̍ŋ mi̍ I̍ vi̍a̍lu᷄ŋ o̍ 
chi̍e̍ēŋndo̍ ho̍ō chōo̍ wo̍ cho̍ ni̍ māā le̍ mī I̍ chɔ̍m tōnya̍a̍ nāa̍ wāŋnda̍ chūā. 
Ndu̍yɛ̍, wānā o̍ wāna̍ wa̍ o̍ kūmbū tōnya̍a̍ chōo̍ pɛ̍, nīla̍ŋ o̍ ya᷅ŋ o̍ dīōmndā ya̍ I̍ 
di̍mī la̍ŋ ni̍.” 

38Mi̍ Pa̍i̍le̍ nyu̍nā ndu̍ āā, “Yɛ̄ɛ̍nɛ̍ cho̍ yɛ̄ tōnya̍a̍?” 

Ā dīmi ̍māā ā dīi ̍Chii̍s̍ū 
(Māa̍ti̍u̍ 27:15-31; Ma̍kī 15:6-20; Lu̍kū 23:13-25) 

O̍ ko̍ŋ kɔ̍ɔ̍lī, mi̍ Pa̍i̍lē cha̍ŋ mbo̍ fūlā vɛ̄lɛ̄ nāa̍ Chu̍ūwa̍ chūā. Mbo̍ dīmūl nda̍ āā, “I̍ 
se̍e̍lu̍ŋ nyɛ̄ o̍ nyɛ̄ wɔ̄ɔ̍ŋ pōo̍ ho̍ō tōsa̍ le̍. 

39Kɛ̍, mɛ̄ɛ̍ nya̍ tōsā pa̍a̍ndū māā tē bɔ̄ŋa᷅ŋ lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ wa̍ 
pɛ̍, lā nyūna̍ ya̍ le̍ mī I̍ me̍l nya̍ wānāa̍ cho̍ o̍ chīɛ̄ī mānyūmndo̍ ni᷄ŋ nda̍ ō pīlɛ̍ yɛ̍, 
lā hɛ̄nāŋ mī I̍ me̍l nya̍ Māsā Bɛ̍ndū Chu̍ūwa̍?” 

40Kɛ̍, ma̍ dīmī vɛ̄lɛ̄ chōo̍ cho̍o̍ āā, “Ɛ̄ ɛ̍. Ō cho̍ ndu̍ le̍ ŋ̄ māl te̍. Ba̍lu̍a̍bāā ŋ̄ mēl na̍a̍ 
ni̍.” Ndu̍yɛ̍, Ba̍lu̍a̍bāā nda̍ wa̍ ko̍ŋ yēēmɛ̍i̍ le̍ nda̍ mēllo̍ wo̍, vīīnɔ̄ ma᷅ŋto̍ndōnɔ̄ 
bɛ̄ndōo̍ o̍ wa̍ ni̍. 

Chɔ᷄ŋ 19 

1O̍ ko̍ŋ, mi̍ Pa̍i̍lē yɔ̍ŋgū Chi̍i̍sū ma̍ lūāā ndu̍. 

2Mi̍ so̍vɛ̄i̍ya̍ lūā yɔ̄ɔ̍ŋ fi̍ŋɔ̍ɔ̍ ma̍ wōū ndu̍ o̍ lēbōl māā mɔ̍si̍l lēmāsā. Ma̍ chūā dōmā 
bɛ̍ndū sīāŋāa̍ ō pūm ma̍ wōū ndu̍ māā dōma̍ lēmāsā. 

3Ma̍ kūā nāa̍ ndu̍ chu̍a̍ ma̍ dīmī āā, “Māsā bɛ̍ndū Chu̍ūwa̍, vi̍o̍u̍ na̍a̍ chōo̍ 
kɛ̍ndi̍a̍a̍.” Ma̍ mūli᷄ŋ ma̍ lūāā ndu̍. 

4Mi̍ Pa̍i̍lē fu̍lā vɛ̄lɛ̄ nāa̍ Chu̍ūwa̍ chūā. Mbo̍ dīmūl nda̍ āā, “Lā ya᷄ŋ ndɔ̍ ya̍ nīla̍ŋ, I̍ 
cho̍ fūlā a̍ pōo̍ ho̍ō nya̍ o̍ hɔ̄l le̍ mī lā sīna̍ māā I̍ se̍e̍lu̍ŋ nyɛ᷅ o̍ nyɛ̄ wɔ̄ɔ̍ŋ o̍ to̍sa̍ le̍.” 

5Mi̍ Chi̍i̍sū fu̍lā. Fi̍ŋɛ̍ ŋ̄yɔ̄ kōŋ ō wa̍ wɔ̄ ndu̍ ō wōūwāā o̍ lēbōl. Dōmā si̍a̍ŋā kōŋ 
bɛ̍ɛ̍, ō wa̍ ndu̍ lēkɔ̄ɔ̍. Mi̍ Pa̍i̍lē di̍mūl nda̍ āā, “Lā che᷄ŋ ndu̍.” 

6Mɛ̄ɛ̍ wānāā bɛ̄ndūāā sōlīāā lāsa̍lāa̍, a̍ pōli̍si̍i̍ya̍ a̍ ma̍ndā chi̍ɛ̍ī Mɛ̄lɛ̄ka̍a̍ wa̍ ā chē 
Chi̍i̍sū, ma̍ dīmī chōo̍ cho̍o̍ āā, “Ba̍ŋ ndu̍ o̍ yɔ̄m sīŋgāfīlāa̍ chōo̍ ō wu̍. Ba̍ŋ ndu̍ o̍ 
yɔ̄m sīŋgāfīlāa̍ chōo̍ ō wu̍.” Mi̍ Pa̍i̍lē di̍mūl nda̍ āā, “Nya̍ pi̍la̍ lā kɔ̍ ba᷅ŋ ndu̍ o̍ yɔ̄m 
sīŋgāfīlāa̍ chōo̍. Ya̍ ya̍ I̍ se̍e̍lu̍ŋ nyɛ᷅ o̍ nyɛ̄ wɔ̄ɔ̍ŋ o̍ to̍sa̍ le̍.” 

7Mi̍ Chu̍ūwāā kāŋ dīmī āā, “Pōo̍ ho̍ō dīmi̍ māā ndu̍ cho̍ Po̍ Mɛ̄lɛ̄ka̍a̍ ni̍. Mɛ̄ɛ̍ sāwā 
na̍a̍ dīmi̍ yɛ̍, tē wāŋndo̍ sōō le̍nde̍ pɛ̍, ō nɔ̄ mbō sɔ̄la̍ pīɔ̍mndo̍. Le̍la̍ŋ pīɔ̍mndo̍ o̍ 
sɔ̍lā ni̍.” 

8Mɛ̄ɛ̍ nda̍ dīmi̍ le̍nde̍, mi̍ sīōōŋnde̍ chɔ̄ɔ̄lū Māsāa̍ Pa̍i̍le̍ bīyɔ̄ɔ̄. 

9Mbo̍ mīīŋgū vɛ̄lɛ̄ o̍ chīɛ̄ī lēmāsāa̍ ni᷄ŋ a̍ Chi̍i̍sū. Mbo̍ nyūnā Chi̍i̍sū āā, “Kūɛ̍ɛ̍nɛ̍ ŋ̄ 
fūla̍ yɛ̄?” Kɛ̍, Chi̍i̍sū mu̍li̍ le̍. 

10Mi̍ Pa̍i̍lē nyu̍nā ndu̍ āā, “Vɛ᷅ a̍ mu̍lī ya̍ dīōm te̍? A̍ si̍nā nu̍a̍ā māā I̍ nɔ̍ kpāāyāa̍ 
mī I̍ ma̍l nu̍m mā kūɛ̄nu᷄ŋ, kɛ̄lɛ̄ŋgāā mī I̍ to̍sa̍ mā ba᷄ŋ nu̍m o̍ yɔ̄m sīŋgāfīlāa̍ chōo̍ 
mā dīī nu̍m te̍?” 

11Mi̍ Chi̍i̍sū di̍mūl ndu̍ āā, “Mɛ̄lɛ̄ka̍ ndu̍ ke̍ nu̍m kpāāyā ko̍ŋ ni̍. Kɛ̍ tē ō cho̍ ko̍ŋ 
te̍, a̍ nɔ᷅ ya̍ kpāāyā o̍ kpāāyā cho̍o̍ le̍. Le̍ he̍ī, wāna̍ ma̍l la̍ nu̍m o̍ bā wo̍, ndu̍ hi̍o̍ū 
yɔ̄ŋ wɔ̄ɔ̍ŋ tōsā.” 

12Mɛ̄ɛ̍ Pa̍i̍lē tu̍e̍ī he̍ī, mbo̍ chīɔ̄ū le̍ Chi̍i̍sū ma̍lɔ̄ɔ̍. Kɛ̍, mi̍ Chu̍ūwa̍ hīāū lāchī a̍ 
dēŋīo̍o̍. Ma̍ dīmī āā, “Tē a̍ ma̍l ndu̍ pɛ̍, mɛ̄ɛ̍ māsā bɛ̍ndōo̍ o̍ cho̍ māsāa̍ kpe̍de̍ 
bo᷅lle̍ŋ o̍ lɛ̄ŋīī Lu̍o̍ma᷅ŋnde̍ ni᷄ŋ ndo̍, mɛ̄ɛ̍ a̍ cho̍ bɛ̍ɛ̍ ndi̍a̍a̍mɔ̍ɔ̍ ndɔ̄ le̍. Kāni̍ fo̍ndōle̍, 
wānā o̍ wāna̍ di̍mi̍ pɛ̍ māā māsā bɛ̍ndōo̍ o̍ cho̍ ni̍, mɛ̄ɛ̍ māsā bɛ̍ndu̍ cho̍ māsāa̍ 
kpe̍de̍ bo᷅lle̍ŋ ndo̍ o̍ si̍mu̍l ni̍.” 

13Mɛ̄ɛ̍ nda̍ dīmi̍ le̍nde̍, mi̍ Pa̍i̍lē fu̍lā a̍ Chi̍i̍sū. Mbo̍ kūā mbo̍ kɔ̍ cha᷅l o̍ kpe̍ŋgbe̍i̍ 
ndɔ̍ lēmāsāa̍ chōo̍. Ā vēēlu̍ fo̍ndāŋ kōŋ āā, fo̍ndāŋ nda̍ tōōsi̍a̍a̍ a̍ pōūwo̍ wo̍, ō 
Hi̍būlūi̍ye̍ ni᷄ŋ āā, Kāba̍tāā. 

14Ndu̍yɛ̍, pāa̍le̍ lo̍o̍na᷄ŋnde̍ŋ a̍ hīōūwɔ̄ɔ̍ chōo̍ wo̍ o̍kɔ̄ɔ̄ lē wa̍ ni᷅ŋ māā sīɔ̄dīi̍. Pāa̍le̍ŋ 
wāa̍ le̍ sīsi̍la̍ŋ o̍ bōlle̍ŋ chōo̍ ki̍nɛ̍i̍ mi̍ Pa̍i̍lē di̍mūl wāŋnda̍ ha̍ā āā, “Lā che᷄ŋ ma̍sā 
nya̍ bɛ̄ndōo̍.” 

15Ma̍ dīmī chōo̍ cho̍o̍ āā, “Lā kɔ̍ a̍ ndu̍. Lā kɔ̍ a̍ ndu̍, lā kɔ̍ di̍ī ndu̍. Lā kɔ̍ ba᷅ŋ ndu̍ o̍ 
yɔ̄m sīŋgāfīlāa̍ chōo̍ mī lā dīī ndu̍.” Mi̍ Pa̍i̍lē nyu̍nā nda̍ āā, “Lā hɛ̄na̍ŋ mī I̍ ba̍ŋ 
māsā nya̍ bɛ̄ndōo̍ o̍ yɔ̄m sīŋgāfīlāa̍ chōo̍?” Mi̍ wānāā bɛ̄ndūāā sōlīāā lāsa̍lāa̍ ā 
mūlī āā, “Māsā bɛ̍ndōo̍ ō pīlɛ̍ kpe̍ na̍a̍ ŋ̄ nɔ̄ ni̍, ndu̍ yɔ̍nūŋ ni̍ māā māsā bɛ̍ndōo̍ o̍ 
cho̍ māsāa̍ kpe̍de̍ bo᷅lle̍ŋ o̍ lɛ̄ŋīī Lu̍o̍ma᷅ŋnde̍ ni᷄ŋ ndo̍.” 

16O̍ mɛ̄ɛ̄lu̍la̍ŋ kpɔ̍ŋ Pa̍i̍lē bɛ̍ɛ̍ mbo̍ māl Chi̍i̍sū nda̍ o̍ bā le̍ mā kɔ̍ ba᷅ŋ ndu̍ o̍ yɔ̄m 
sīŋgāfīlāa̍ chōo̍ mā dīī ndu̍. 

Ā ba᷄ŋ Chii̍s̍ū o̍ yɔm̄ sīŋgāfīlāa̍ chōo̍ 

(Māa̍ti̍u̍ 27:32-44; Ma̍kī 15:21-32; Lu̍kū 23:26-43) 

Mi̍ so̍vɛ̄i̍ya̍ kūā a̍ Chi̍i̍sū. 

17Kɔ̄la̍ŋ a̍ ndu̍, ma̍ kɔ̍ ha̍ndū ndu̍ yɔ̄m sīŋgāfīlāā nda̍ wa̍ ndu̍ lākɔ̄ bāŋɔ̄ɔ̄ wo̍ o̍ 
chōŋgu̍. O̍ ko̍ŋ kɔ̍ɔ̍lī, ma̍ kūā a̍ ndu̍ o̍ fo̍ndāŋ pūm, mā vēēlū ndu̍ āā, fo̍ndāŋ 
lākpōkpōo̍, o̍ Hi̍būlūi̍ye̍ ni᷄ŋ āā, Kɔ̍ɔ̍kɔ̍tā. 

18Lo̍ŋ nda̍ kɔ̍ ba᷅ŋ ndu̍ o̍ yɔ̄m sīŋgāfīlāa̍ chōo̍ ni̍. O̍ ko̍ŋ kɔ̍ɔ̍lī, ma̍ bāŋ vɛ̄lɛ̄ wānāā 
ŋīɔ̍ɔ̍ŋāā chēle̍ŋ o̍ yɔ̄mīī sīŋgāfīlɛ̄i̍ chōo̍. Mɛ̄ɛ̍ nda̍ ba᷄ŋ ho̍ō ba̍ā, ma̍ bāŋ ho̍ō ba̍ā, 
mi̍ Chi̍i̍sū wa᷅ nda̍ tɛ̄ɛ̄ŋ. 

19Mɛ̄ɛ̍ nda̍ wa̍ ndu̍ bāŋɔ̄ɔ̍, mi̍ Māsāa̍ Pa̍i̍lē to̍sā ma̍ po̍o̍nyīāā dīōmnda̍ŋ ma̍ hōl o̍ 
yɔ̄m sīŋgāfīlāa̍ Chi̍i̍sōo̍ le̍ mī wāŋnda̍ chē. Dīōmndā nda̍ pōōnyi̍a̍a̍ la̍ŋ la̍ cho̍ la᷅ŋ 
ni̍ āā, “Chi̍i̍sū fu̍la̍ Na̍a̍sa̍lūɛ̄ī chi̍e̍e̍ wo̍ cho̍ ho̍ō ni̍, Māsā Bɛ̄ndū Chu̍ūwa̍.” 

20Dīōmnda̍ŋ nda᷅ŋ lā wa̍ lā pōōnyīāā o̍ Hi̍būlūi̍ye̍ ni᷄ŋ, a̍ La̍tīŋnde̍, a̍ Kīli̍kīi̍ye̍. 
Ndu̍yɛ̍, fo̍ndāŋ nda̍ ba᷄ŋ ndu̍ ko̍ŋ o̍ yɔ̄mndo̍ chōo̍ wo̍ ō ve̍ le̍vi̍l a̍ Chūlu̍sɛ̄lɛ̄m tē. 
Lē he̍ī, Chu̍ūwa̍ ā fāŋgā fa̍ŋgā ma̍ chā dīōmndā lāŋ. 

21Mɛ̄ɛ̍ wānāā bɛ̄ndūāā sōlīāā lāsa̍lāa̍ le̍ Chu̍ūwa̍ ā chē nyɛ̄ Māsāa̍ Pa̍i̍lē po̍o̍nyi̍a̍a̍ 
ko̍ŋ ndo̍, ma̍ kūā nāa̍ ndu̍ chu̍a̍. Ma̍ dīmūl ndu̍ āā, “Ō bɛ̄nda̍ mā po̍o̍nyi̍a̍a̍ āā, 
‘Chu̍ūwa̍ Māsā nda̍ Bɛ̄ndōo̍’ le̍. Po̍o̍nyi̍a̍a̍ āā, ‘Ō dīmi̍ māā ndu̍ cho̍ Chu̍ūwa̍ Māsā 
nda̍ Bɛ̄ndōo̍ ni̍.’ ” 

22Kɛ̍, mi̍ Pa̍i̍lē di̍mūl nda̍ āā, “I̍ chi̍i̍ ni᷅ŋ pōōnyīāā, ō fe̍ŋāŋ lɛ̍ lēchōo̍ le̍.” 

23Mɛ̄ɛ̍ so̍vɛ̄i̍ya̍ ba᷄ŋ Chi̍i̍sū, o̍ ko̍ŋ kɔ̍ɔ̍lī, ma̍ chūā nyɛ̄lā ndɔ̄la̍ŋ ma̍ pīɔ̄ū la̍ŋ sālā 
hīɔ̍ɔ̍lu̍. Ma̍ chɔ̄ɔ̄vīāā, wānā pi᷅lɛ̍ ō pīlɛ̍. Ma̍ chūā vɛ̄lɛ̄ dōma̍ ndɔ̄ɔ̍ ō pīlɔ̍ɔ̄. Kɛ̍ ndu̍ 
ndu̍, a̍ kōla̍ pūli̍i̍ pi᷅lɔ̍ɔ̍ o̍ wa̍ ō sūāndāā ni̍. Ndu̍ o̍o̍ nɔ̍ na̍a̍ bɔ̄ŋāā le̍ mī nda̍ a̍a̍ ti̍mbi̍ 
ndu̍ tɛ̄ɛ̄ŋ te̍. 

24Ma̍ dīmu̍la᷅ŋ āā, “Ŋ̄ tɛ̍ndāŋ ndu̍ le̍. Lā ŋ̄ wūūnu᷅ŋ kōo̍ŋ le̍ ndu̍, wāna̍ dē pɛ̍, ō 
kūɛ̄nu᷄ŋ a̍ ndu̍.” Mɛ̄ɛ̍ i̍ cho̍ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ yɛ̍, le̍nde̍ ko̍ni̍ so̍vɛ̄i̍ya̍ 
tōsa̍ ni̍. Kāni̍ fo̍ndōle̍, ī chō ī pōōnyīāā āā, “Ma̍ pīɔ̄ūvi̍āŋ nyɛ̍lā nīla̍ŋ nda̍ pi̍la̍ tɛ̄ɛ̄ŋ, 
ndu̍yɛ̍, ma̍ wūū kōo̍ŋ le̍ wāna̍ ku̍ā a̍ dōma̍ nūu̍ wo̍.” 

25Kālāa̍ Chi̍i̍sū ni̍, a̍ kālāa̍ Chi̍i̍sū pɔ̄mbɔ̄ ndɔ̄, a̍ la̍nɔ̍ɔ̍ Ki̍lo̍pāā, a̍ Mēēle̍ Māŋgāli᷅ŋ, 
ā wa̍ īsīsi̍ o̍ yɔ̄m sīŋgāfīlāā nda̍ ba᷄ŋ Chi̍i̍sū wo̍ īkɛ̄i̍. 

26O̍ ko̍ŋ, mi̍ Chi̍i̍sū cha᷅ kāla̍ ndɔ̄. Mbo̍ chā bu̍ɛ̍ī ndu̍ o̍o̍ ka̍a̍la̍ wo̍. Ndu̍ bɛ̍ɛ̍, ō wa̍ 
īsīsi̍ lo̍ŋ ka̍lāa̍ Chi̍i̍sū īkɛ̄i̍. Mi̍ Chi̍i̍sū lo᷅ o̍ ko̍ŋ mbo̍ di̍mūl kāla̍ ndɔ̍ āā, “Wɛ̄ɛ̄ŋndo̍, 
ā chē po̍ nu̍mndo̍.” 

27Mbo̍ dīmūl bu̍ɛ̍ī kōŋ āā, “Pōo̍, ā chē kālā nu̍m.” Chɔ̍ŋ ni᷅ŋ a̍ bōōndi̍i̍ ke̍ŋ mi̍ 
bu̍ɛ̍īyo̍ ho̍ō kūā a̍ kālāa̍ Chi̍i̍sū ō chīɛ̄ī ndɔ̄ɔ̍ mbo̍ kɔ̍ wa᷅ lo̍ŋ. 

Mɛɛ̄ ̍Chii̍s̍ū vi ᷅yɛ ̍
(Māa̍ti̍u̍ 27:45-56; Ma̍kī 15:33-41; Lu̍kū 23:44-49) 

28O̍ ko̍ŋ kɔ̍ɔ̍lī, mi̍ Chi̍i̍sū si̍nā māā nyɛ̄ o̍ nyɛ̄ ndu̍ o̍o̍ nɔ̍ le̍ tōsāa̍ māā ō chīi̍ tōsā. 
O̍ ko̍ŋ, mbo̍ dīmī āā, “Kōlɔ̄ɔ̍ bīī ya̍ fɔ̍.” Ndu̍ o̍o̍ di̍mi̍ mādīmīāā dīōmnda̍ŋ nda᷅ŋ le̍ 
mī ī yɔ̄nu̍ŋ mɛ̄ɛ̍ Yāu̍ Mɛ̄lɛ̄ka̍a̍ dīmi̍ yɛ̍. 

29Mɛ̄ɛ̍ o̍ di̍mi̍ āā, kōlɔ̄ɔ̍ bīī ya̍, nda̍ a̍a̍ nɔ̍ mūɛ̄īmā wāālɛ̍i̍ma̍ pu̍m o̍ kpɛ̍ɛ̍nɛ̍i̍ ni᷄ŋ 
lo̍ŋ. Ma̍ chūā nyɛ̄ fɔ̄fɔ̄ū pūm ma̍ māl o̍ mūɛ̄īmā māŋ ni᷄ŋ, ma̍ sɔ̄ɔ̄ŋā o̍ yɔ̄m ha̍sɔ̍pī 
wo̍. Ma̍ hēēlū, ma̍ hāndū ndu̍ o̍ sōndō. 

30Mɛ̄ɛ̍ Chi̍i̍sū sɔ̍sa̍ mūɛ̄īmā māŋ, mbo̍ dīmī āā, “Nyɛ̄ o̍ nyɛ̄ chūū yɔ̄nɔ᷄ŋ.” Mɛ̄ɛ̍ o̍ 
di̍mi̍ dīōmndā lāŋ, mbo̍ māl bōlle̍ŋ. Mbo̍ mālnu᷄ŋ kɔ̍l. 

Ā chūkū Chii̍s̍ū lūŋgbu̍e̍i ̍a̍ ba̍llo̍ 
31O̍ Chi̍mɛ̄i̍yo̍ chōo̍ sūɛ̍i̍ he̍ī ī yɔ̄nu̍ŋ ni̍. Ndu̍yɛ̍, pāa̍le̍ le̍ŋ nda̍ a̍a̍ bɛ̍ɛ̍ndīāŋ le̍ pāa̍le̍ 
pɛ̍ŋgīāā lē Chu̍ūwa̍ ni̍. Chu̍ūwa̍ nda̍ a̍a̍ chɛ᷅l mī wānāā nda̍ bāŋ o̍ yɔ̄m sīŋgāfīlāa̍ 
chōo̍ wa̍ ā lo̍ lo̍ŋ mī pāa̍le̍ pɛ̍ŋgīāāle̍ŋ lē fūūlu̍u̍ le̍. Tāāma̍ pāa̍le̍ pɛ̍ŋgīāāle̍ wa̍ le̍ŋ 
fūūlūūwo̍ le̍ŋ lē wa̍ pāa̍le̍ pɛ̍ŋgīāālē bɛ̄ndū. Le̍ sa̍bōo̍ ho̍ō, mi̍ Chu̍ūwa̍ cha᷄ŋ ma̍ 
kūā nāa̍ Māsāa̍ Pa̍i̍lē chu̍a̍. Ma̍ kɔ̍ nyu̍nā ndu̍ dīōm le̍ mbō chɛ᷄l nda̍ mā kɔ̍ yi̍mī 
wānāā nda̍ ba᷄ŋ o̍ yɔ̄mīī sīŋgāfīlɛ̄i̍ chōo̍ wa̍ pēlo᷄ŋ mā tūsi̍ nda̍. 

32O̍ ko̍ŋ, mi̍ so̍vɛ̄i̍ya̍ kūā ma̍ kɔ̍ yīmī pūa̍a̍ nda̍ ba᷄ŋ nda̍ Chi̍i̍sūa̍a̍ wa̍ pēlo᷄ŋ. Yīmīo̍o̍ 
ō tāso̍o̍, ma̍ kɔ̍ yi̍mī vɛ̄lɛ̄ ō pīlɔ̍ɔ̄. 

33Kɛ̍ mɛ̄ɛ̍ nda̍ hīŋ o̍ Chi̍i̍sū lo̍ le̍ ndu̍ pēlo᷄ŋ yīmīo̍o̍, ma̍ sāālu᷄ŋ māā ō vī ni᷅ŋ. O̍ ko̍ŋ, 
ā yīmi̍ lɛ̍ ndu̍ pēlo᷄ŋ te̍. 

34Kɛ̍, mi̍ so̍vɛ̄i̍nɔ̍ɔ̍ ō pīlɔ̍ɔ̄ chūā ba̍l ndɔ̄ɔ̍ mbo̍ chūkū ndu̍ lūŋgbu̍e̍i̍ a̍ ndu̍. Chūkɔ̄ɔ̍ 
ndu̍ dɔ̍ɔ̍, mi̍ kōo̍wa̍ŋ mā tālā a̍ mɛ̄ŋnda̍ŋ lātūlu̍. 

35Wāna̍ che᷅ sɔ̄ɔ̍ŋ mu᷅ŋ o̍ yɔ̄nɔ᷄ŋndo̍ wo̍, ndu̍ cho̍ nya̍ ho̍ō chɔ̄mndo̍ a̍ nyɛ̍ yɔ̄nu᷄ŋ 
ndo̍ o̍kɔ̄ɔ̄ ni̍. Ndu̍yɛ̍, tōnya̍a̍ kpe̍e̍kpe̍i̍ o̍ cho̍ dīmīo̍o̍ ni̍. Ō sīnā māā tōnya̍a̍ o̍ cho̍ 
dīmīo̍o̍ ni̍. Ndu̍yɛ̍, le̍ sa̍bū o̍ di̍mi̍ dīōmnda̍ŋ nda᷅ŋ ndo̍ cho̍ ni̍ māā le̍ mī nya̍ bɛ̍ɛ̍ 
mī lā nɔ̄ lāāla᷄ŋndo̍. 

36Sɔ̄ɔ̍ŋ mu᷅ŋ kpo̍u̍ ŋ̄ yɔ̄nu̍ŋ le̍ mī nyɛ̍ cho̍ ō pōōnyīa̍ŋ o̍ Yāu̍ Mɛ̄lɛ̄ka̍a̍ ni᷄ŋ ndo̍ ō 
yɔ̄nu̍ŋ. Kāni̍ fo̍ndōle̍, ī chō ī pōōnyīāā āā, “Ā yi᷅m ni̍ŋ pa̍ā ndɔ̄ɔ̍ ō pīlɛ̍ bɛ̍ɛ̍ le̍.” 

37Ī chō vɛ̄lɛ̄ ī pōōnyīāā o̍ fo̍ndāŋ chēle̍ŋ o̍ Yāu̍ Mɛ̄lɛ̄ka̍a̍ ni᷄ŋ āā, “Wāŋnda̍ chō 
hūnɔ̄ɔ̄ hɔ̄lla̍ chūā mā tōfa̍ wāna̍ nda̍ chūkū a̍ ba̍llo̍ wo̍.” 

A̍ mɛɛ̄ ̍nda̍ chɔ ̍Chii̍s̍ū yɛ ̍
(Māa̍ti̍u̍ 27:57-61; Ma̍kī 15:42-47; Lu̍kū 23:50-56) 

38Po̍ pi᷅lɛ̍ ō wa̍ dīōla̍ŋ āā, Chōo̍sɛ̍, wānā wa̍ā Ālīmāti̍a̍ā chi̍e̍e̍. Ndu̍ bɛ̍ɛ̍, bu̍ɛ̍i̍ 
Chi̍i̍sōo̍ o̍ wa̍ ni̍. Kɛ̍ ndu̍yɛ̍, ndu̍ o̍o̍ chɔ̍mnūŋ kpe̍nde̍ke̍le̍ māā bu̍ɛ̍i̍ Chi̍i̍sōo̍ le̍ o̍ 
cho̍ le̍. Kāni̍ fo̍ndōle̍, sīōōŋnde̍ ī wa̍ ndu̍ le̍ wānāā bɛ̄ndūa̍a̍ Chu̍ūwa̍. Mɛ̄ɛ̍ Chi̍i̍sū 
vi᷅, mi̍ pōo̍ ho̍ō kūā mbo̍ kɔ̍ di̍mūl Pa̍i̍lē māā Pa̍i̍lē fe̍ŋa̍l ndu̍ bāla̍ŋ mbō kūɛ̄ a̍ 
dīāllu᷄ŋ Chi̍i̍so᷄ŋ. Mi̍ Pa̍i̍lē chɛ᷅l. O̍ ko̍ŋ kɔ̍ɔ̍lī, mi̍ Chōo̍sɛ̍ ku̍ā, mbo̍ kɔ̍ chu̍ā dīāllu᷄ŋ 
Chi̍i̍so᷄ŋ. Mbo̍ kūā a̍ mu̍ŋ. 

39Nīkōdi̍mɔ̄ɔ̄, ō ndu̍ o̍o̍ ku̍ɛ̄ te̍le̍ŋ pi᷅lɛ̍ a̍ nyūmnda̍ŋ nāa̍ Chi̍i̍sū chu̍a̍ wo̍, ndu̍ bɛ̍ɛ̍, 
mbo̍ kūā nda̍ Chōo̍sɛ̍. Mi̍ Nīkōdi̍mɔ̄ɔ̄ ko̍ŋ chūā nyɛ̄m chūŋ kɛ̄ndɔ᷄ŋ a̍ kōo̍ma̍ pu̍m 
mbo̍ kūā a̍ ma̍ŋ. Lūsu̍l nyɛ̄m mu᷅ŋ a̍ kōo̍ma̍ ma̍ŋ ndu̍ o̍o̍ wa᷅ pa᷅ŋnda̍ŋ kɛ̄mɛ̄. Dīōlā 
nyɛ̄m mu᷄ŋ la̍ cho̍ la᷅ŋ ni̍, ā vēēlū ho̍ō āā, mɔ̍ɔ̄, ā vēēlu̍ ō pīlɔ̍ɔ̄ āā, a̍lo̍o̍sī. 

40Mi̍ pūa̍a̍ ŋi̍ɔ̍ɔ̍ŋnda̍ ha̍ā ā chūā dīāllu᷄ŋ Chi̍i̍so᷄ŋ ma̍ kɔ̍ dɔ̍ū mu̍ŋ o̍ kōlāla̍ 
fe̍ŋgbɛ̍la̍ŋ ni᷄ŋ la̍tu̍lu̍ a̍ nyɛ̄m chūŋ kɛ̄ndɛ̄ŋ mu᷅ŋ a̍ kōo̍ma̍ ma̍ŋ. Le̍nde̍ Chu̍ūwa̍ 
nda̍ a̍a̍ bɛ̍ɛ̍ndīāā wa̍nā vi̍lɛ̍i̍yo̍ le̍ ndu̍ kɔ̄la̍ŋ kūmbɔ̄ɔ̍ ni̍. 

41Kpe̍lo̍o̍ ō wa̍ o̍ fo̍ndāŋ nda̍ ba᷄ŋ ko̍ŋ Chi̍i̍sū o̍ yɔ̄m sīŋgāfīlāa̍ chōo̍ wo̍. Sɛ̄īyo̍ wa̍ 
ō tūāūwāā sɛ̄nɛ̄ī o̍ kpe̍lo̍o̍ ho̍ō ni᷄ŋ, tōūwɔ̄ɔ̍ ndu̍ o̍ pōūwo̍ ni᷄ŋ māā būūlū. Ndu̍yɛ̍, 
nda̍ a̍a̍ chɔ̍ wɔ̍ wa̍nā o̍ wānā le̍ni̍ŋ le̍pi᷅lɛ̍ bɛ̍ɛ̍ le̍. 

42Sɛ̄īyo̍ ho̍ō, ō ve̍ le̍vi̍l a̍ fo̍ndāŋ nda̍ ba᷄ŋ Chi̍i̍sū wo̍ le̍, ndu̍yɛ̍, pāa̍le̍ bɛ̍ɛ̍ndīa̍ŋnde̍ŋ 
le̍ pāa̍le̍ pɛ̍ŋgīāālē Chu̍ūwa̍, le̍ŋ le̍ wa̍ pāa̍le̍ le̍ŋ ni̍. Le̍ he̍ī, mɛ̄ɛ̍ nda̍ dɔ̄ū dīāllu᷄ŋ 
Chi̍i̍so᷄ŋ o̍ fe̍ŋgbɔ̍ɔ̍ ni᷄ŋ, ma̍ lūēī mu̍ŋ o̍ sɛ̄ī ko̍ŋ ni᷄ŋ ma̍ yāmbū. 

Chɔ᷄ŋ 20 

Chii̍s̍ū mii̍ŋ̍gu̍ yōōmū 
(Māa̍ti̍u̍ 28:1-8; Ma̍kī 16:1-8; Lu̍kū 24:1-12) 

1Īdīi̍yo̍ pu̍u̍ŋ o̍ pāa̍le̍ Kpu̍yāle̍ŋ chōo̍, mi̍ Mēēle̍ Māŋgāli᷅ŋ cha̍ŋ mbo̍ kūā o̍ sɛ̄īyo̍. 
Nyɔ̄ɔ̍ ndu̍ o̍o̍ te̍ŋga̍ wɔ̍ bɛ̍ɛ̍ le̍. Mɛ̄ɛ̍ o̍ fu̍u̍lu̍u̍, mbo̍ sāālu᷄ŋ po̍ū nda̍ a̍a̍ ha̍ndu̍ o̍ 
sɛ̄īyo̍ sōndōo̍ wo̍ ō fāŋāā, ndu̍yɛ̍, sɛ̄i̍ būūlōo̍. 

2Sāālɔ᷄ŋndo̍ le̍nde̍, mbo̍ mīīŋgū a̍ kīlta̍ŋ nāa̍ Sa̍i̍mɔ̄ŋ Pītɛ̍ chu̍a̍ nda̍ bu̍ɛ̍īyo̍ ō pīlɔ̍ɔ̄, 
ō Chi̍i̍sū ndu̍ o̍o̍ ka̍a̍la̍ wo̍. Mbo̍ kɔ̍ di̍mūl nda̍ āā, “Ā sōli̍ dīāllūŋ Ma̍sānɔ̄ɔ̍ o̍ sɛ̄īyo̍ 
ni᷄ŋ, ndu̍yɛ̍, ŋ̄ si̍nā nāa̍ nda̍ hīvi̍ mu̍ŋ nda̍ le̍.” 

3O̍ ko̍ŋ, mi̍ Pītɛ̍ nda̍ bu̍ɛ̍īyo̍ ō pīlɔ̍ɔ̄ ā cha᷄ŋ kɔ᷅la̍ŋ o̍ sɛ̄īyo̍. 

4Nda̍ ŋi̍ɔ̍ɔ̍ŋ ma̍ kāndū kīlta̍ŋ, kɛ̍, mi̍ bu̍ɛ̍īyo̍ ō pīlɔ̍ɔ̄ ō mɛ̄ī Pītɛ̍ kɔ̄ɔ̄lī. Mbo̍ fūūlūū o̍ 
sɛ̄īyo̍ ndu̍ tāse̍. 

5Mɛ̄ɛ̍ o̍ fu̍u̍lu̍u̍, mbo̍ tūndu᷄ŋ mbo̍ tōfā o̍ sɛ̄īyo̍ ni᷄ŋ. Mbo̍ chā kōlāla̍ fe̍ŋgbɛ̍la̍ 
dīāllo̍ŋ ŋ̄ wa̍ lēni᷄ŋ nda̍ŋ o̍ sɛ̄īyo̍ ni᷄ŋ. Kɛ̍, ō lūe̍i̍ le̍ni̍ŋ te̍. 

6O̍ ko̍ŋ, mi̍ Sa̍i̍mɔ̄ŋ Pītɛ̍ o̍ wa̍ kɔ̄ɔ̄lī wo̍ bɛ̍ɛ̍ o̍ fu̍u̍lūū. Mɛ̄ɛ̍ o̍ fu̍u̍lu̍u̍ dɔ̍ɔ̍, mbo̍ lūɛ̄ī 
sa̍kpō o̍ sɛ̄i̍ būūlōo̍ ho̍ō ni᷄ŋ. Mbo̍ chā fe̍ŋgbɛ̍la̍ dīāllo̍ŋ ŋ̄ wa̍ lēni᷄ŋ nda̍ŋ o̍ sɛ̄īyo̍ 
ni᷄ŋ. 

7Mbo̍ chā vɛ̄lɛ̄ kōla̍ nda̍ a̍a̍ pi̍nda̍ pi̍nda̍ ndu̍ o̍ lēbōl lo̍. Kɛ̍ ndu̍ ndu̍ wa̍ ō tūī tūīyāā, 
ō kɛ̄sīāā nāa̍ ndɔ̄ te̍ŋge̍le̍ŋ. 

8Mi̍ bu̍ɛ̍īyo̍ ō pīlɔ̍ɔ̄, o̍ ke̍le̍ŋa̍ fūūlūū wo̍ bɛ̍ɛ̍ o̍ lu̍ɛ̍ī o̍ sɛ̄īyo̍ ni᷄ŋ. Mbo̍ chā wōlɔ̄ɔ̄la̍ŋ 
nda᷅ŋ. Mbo̍ lāāla᷄ŋ. 

9Nyɛ̄ Yāu̍ Mɛ̄lɛ̄ka̍a̍ dīmi̍ a̍ chi̍i̍sū o̍kɔ̄ɔ̄ māā mɛ̄ɛ̍ mbō mīīŋgū yōōmū wo̍, nda̍ a̍a̍ 
si̍na̍ wɔ̍ ndu̍ pɛ̄ŋgu̍ le̍. 

10O̍ ko̍ŋ kɔ̍ɔ̍lī, mi̍ bu̍ɛ̍īya̍ ha̍ā ā mīīŋgu᷄ŋ o̍ chīɛ̄īlā ndāla̍ŋ. 

Chii̍s̍ū chɔm̍nu̍ŋ Me̍ēle̍ Māŋgāliŋ᷅ 
(Māa̍ti̍u̍ 28:9-10; Ma̍kī 16:9-11) 

11Mēēle̍ Māŋgāli᷅ŋ wa̍ īsīsi̍ o̍ sɛ̄īyo̍ kɔ̄ŋgɔ̍ mbo̍ wā cha᷄ŋndo̍. Ō lo̍ cha᷄ŋndo̍ mbo̍ 
sɔ̄ɔ̄ŋgūū mbo̍ tōfā o̍ sɛ̄ī būūlōo̍ ho̍ō ni᷄ŋ. 

12Mɛ̄ɛ̍ o̍ mɛ̍ɛ̍nda̍ŋ o̍ sɛ̄īyo̍ ni᷄ŋ, mbo̍ chā ki̍i̍la̍a̍ Mɛ̄lɛ̄ka̍a̍ ā ŋīɔ̍ɔ̍ŋ a̍ nyɛ̄lā hūmbūla̍ŋ 
nda̍ lēkɔ̄ɔ̍. Ā wa̍ īchāli̍ nāa̍ dīāllu᷄ŋ Chi̍i̍so᷄ŋ ŋ̄ wa̍ ŋ̄ yāmbāā wa̍. Ho̍ō wa̍ īchāli̍ nāa̍ 
nda̍ a̍a̍ mu̍li̍ wānā vi̍lɛ̍i̍yo̍ bōlle̍ŋ nda̍, mi̍ ō pīlɔ̍ɔ̄ wā īchāli̍ nāa̍ pēlo᷄ŋ ŋ̄ wa̍ wa̍. 

13Mi̍ ki̍i̍la̍a̍ Mɛ̄lɛ̄ka̍a̍ ha̍ā ā nyūnā Mēēle̍ āā, “Wɛ̄ɛ̄ŋndo̍ cha᷄ŋ yɛ̄ɛ̍nɛ̍ ŋ̄ chō yɛ̄?” Mi̍ 
Mēēle̍ mu̍lī āā, “Ma̍sānɔ̄ nūu̍ nda̍ chu̍a̍ ni̍, ndu̍yɛ̍, I̍ si̍nā bā nda̍ hīōū a̍ ndu̍ le̍.” 

14Mɛ̄ɛ̍ o̍ di̍mi̍ le̍nde̍, mbo̍ mūli᷄ŋ. Mūli᷄ŋ ko̍ŋ, mbo̍ chā Chi̍i̍sū īsīsi̍. Kɛ̍, ō sīna̍ māā 
ndu̍ le̍. 

15Mi̍ Chi̍i̍sū nyu̍nā ndu̍ āā, “Wɛ̄ɛ̄ŋndo̍, vɛ᷅ cha᷄ŋndo̍? Ō nɛ̄ɛ̍nɛ̍ ŋ̄ chō yɛ̄ nūūvīāā?” 
Mēēle̍ wa̍ ko̍ kɔ̍l māā wāna̍ to̍sā wa̍llo̍ o̍ kpe̍le̍ ko̍ŋ ni᷄ŋ ndo̍ ni̍. O̍ ko̍ŋ, mbo̍ dīmūl 
ndu̍ āā, “Fāllo̍, tē nu᷄m chu̍a̍ dīāllūŋ ndɔ᷄ŋ ni̍, mɛ̄ɛ̍ chɔ̍m ya̍ nāa̍ ŋ̄ hīvi̍ mu̍ŋ nda̍. 
Chɔ̍m ya̍ mī I̍ kɔ᷅ chu̍ā.” 

16O̍ ko̍ŋ, mi̍ Chi̍i̍sū ve̍e̍lū ndu̍ āā, “Mēēle̍.” Mi̍ Mēēle̍ mūli᷄ŋ mbo̍ ve̍e̍lū o̍ Hi̍būlūi̍ye̍ 
ni᷄ŋ āā, “Lūābo̍nī,” ko̍ŋ cho̍ ni̍, Ti̍chā. 

17Mi̍ Chi̍i̍sū di̍mūl ndu̍ āā, “Ba̍a̍mba᷄ŋ ndɔ̍ ya̍ le̍, kāni̍, I̍ mi̍i̍ŋgu̍ wɔ̍ nāa̍ Mɛ̄lɛ̄ka̍ 
Fi̍nyāa̍ chūā le̍. Kɔ̍ nāa̍ bu̍ɛ̍i̍yāā nīa̍a̍ chūā mā kɔ̍ di̍mūl nda̍ māā I̍ cho̍ mīīŋgōo̍ 
nāa̍ Fi̍nyā nūu̍ chūā, nda̍ bɛ̍ɛ̍, Fi̍nyā ndā. I̍ cho̍ mīīŋgōo̍ nāa̍ Mɛ̄lɛ̄ka̍ nūu̍ chūā, 
nda̍ bɛ̍ɛ̍, Mɛ̄lɛ̄ka̍ ndāa̍.” 

18O̍ ko̍ŋ kɔ̍ɔ̍lī, mi̍ Mēēle̍ Māŋgāli᷅ŋ ku̍ā, mbo̍ kɔ̍ di̍mūl bu̍ɛ̍i̍yāa̍ Chi̍i̍sūa̍a̍ māā ō chē 
Māsānɔ̄ɔ̍. O̍ ko̍ŋ kɔ̍ɔ̍lī, mbo̍ chɔ̄m nda̍ nyɛ̄ Chi̍i̍sū di̍mu̍l ndu̍ wo̍. 

Chii̍s̍ū chɔm̍nu̍ŋ bu̍ɛi̍y̍āā ndūa̍a̍ 
(Māa̍ti̍u̍ 28:16-20; Ma̍kī 16:14-18; Lu̍kū 24:36-49) 

19O̍ pāa̍le̍ Kpu̍yālē lēŋ chōo̍ i̍chɔ᷅llo̍, mi̍ bu̍ɛ̍īya̍ chūūŋgi̍āŋ na̍a̍ pi᷅lɛ̍. Kɛ̍, ā wa̍ 
sīōōŋnde̍ le̍ wānāā bɛ̄ndūāā Chu̍ūwa̍. Le̍ he̍ī, ma̍ kīīndīāā dīōla̍ŋ kpa̍ŋ kpa̍ŋ. Kɛ̍, 
o̍ lēpīlɛ̍ ni᷄ŋ kpe̍ mɛ̄ɛ̍ ma̍ chā ni᷅ŋ Chi̍i̍sū nda̍ tɛ̄ɛ̄ŋ. Mbo̍ yīl nda̍ āā, “Lā wa̍ a̍ kɔ̄ltā 
nyūlū.” 

20Mɛ̄ɛ̍ o̍ di̍mi̍ le̍nde̍, mbo̍ chɔ̄m nda̍ bāla̍ŋ a̍ lūŋgbu̍e̍i̍. Mɛ̄ɛ̍ bu̍ɛ̍īya̍ chē Māsānɔ̄ɔ̍, 
ma̍ nāŋ kɔ̄l ta̍u̍ ta̍u̍. 

21Mi̍ Chi̍i̍sū di̍mūl nda̍ vɛ̄lɛ̄ āā, “Lā wa̍ a̍ kɔ̄ltā nyūlū. Mɛ̄ɛ̍ Mɛ̄lɛ̄ka̍ vēm ya̍ yɛ̍, le̍nde̍ 
ko̍ni̍ ya̍ bɛ̍ɛ̍ ya̍ I̍ cho̍ nya̍ vīōmɔ̄ɔ̍ ni̍.” 

22Mɛ̄ɛ̍ o̍ di̍mi̍ le̍nde̍, mbo̍ hūl nda̍ fu̍ū. Mbo̍ dīmūl nda̍ āā, “Lā chē Nyi̍nā Kāsīo̍o̍. 

23Wānā o̍ wāna̍ nya̍ ma᷄l le̍ yɔ̄ŋndā ndɔ̄la̍ wɔ̍ɔ̍ŋnda̍ŋ pɛ̍, wānā ko̍ŋ ō sɔ̄la̍ mālɔ̄ɔ̍. 
Kɛ̍, wānā o̍ wāna̍ nya̍ me᷄l te̍, ō sɔ̍lā ma̍lɔ̄ɔ̄ le̍.” 

Tɔm̄ɔs̍i ̍bɛɛ̍ ̍ō chē Chii̍s̍ū 
24Bu̍ɛ̍īyāā tɔ̍ a̍ ā ŋīɔ̍ɔ̍ŋnda̍ ō pīlɔ̍ɔ̄, ndu̍ yɔ̍nūŋ māā Tɔ̄mɔ̍si̍ ni̍, mā vēēlū vɛ̍lɛ̄ ndu̍ 
āā, Pɛ̄ndūnɔ̍ɔ̍, ō ve̍ lo̍ŋ bo̍o̍ndi̍i̍ bu̍ɛ̍īya̍ ā pīli̍a̍ā chē Chi̍i̍sū ve̍ le̍. 

25O̍ ko̍ŋ kɔ̍ɔ̍lī, ma̍ dīmūl ndu̍ māā ma̍ chā Māsānɔ̄ɔ̍. Kɛ̍, mi̍ Tɔ̄mɔ̍si̍ lo᷅ lo̍ŋ mbo̍ 
dīmūl nda̍ āā, “Tē I̍ chi̍ yɛ̍ ndu̍ tīndīlā ŋ̄lɔ̄ndīmɛ̄i̍la̍ŋ o̍ lābā pɛ̍ɛ̍ŋ, ndu̍yɛ̍, mī ha̍ndu̍ 
sūe̍i̍ o̍ tīndīlā lāŋ te̍, I̍ la̍a̍lāŋ māā ī chō tōnya̍ le̍. Mɛ̄ɛ̍ mī I̍ ha̍ndu̍ sūe̍i̍ o̍ tīndīlā lāŋ, 
ndu̍yɛ̍, mī I̍ wo̍u̍ bāa̍ ndu̍ o̍ lūŋgbu̍e̍i̍ nāa̍ nda̍ chūkū ndu̍ wa̍.” 

26O̍ ko̍ŋ kɔ̍ɔ̍lī, mɛ̄ɛ̍ lɔ̍ɔ̍ hīōū ō pīlɛ̍, bu̍ɛ̍īya̍ wa̍ nāa̍ pi᷅lɛ̍ vɛ̄lɛ̄ chīɛ̄ī ni̍ŋ. Tɔ̄mɔ̍si̍ bɛ̍ɛ̍ 
ō wa̍ lo̍ŋ pa̍a̍le̍ le̍ŋ. Dīōla̍ŋ lā wa̍ lā kīīndīāā. Kɛ̍, o̍ lēpīlɛ̍ ni᷄ŋ kpe̍ mā chā Chi̍i̍sū 
īsīsi̍ nda̍ tɛ̄ɛ̄ŋ. Mbo̍ yīl nda̍ āā, “Lā wa̍ a̍ kɔ̄ltā nyūlū.” 

27O̍ ko̍ŋ kɔ̍ɔ̍lī, mbo̍ dīmūl Tɔ̄mɔ̍si̍ āā, “Tɔ̄mɔ̍si̍, hu̍ŋ ha̍ndū ya̍ sūe̍i̍ na̍ŋ. O̍ ko̍ŋ 
kɔ̍ɔ̍lī, mā to̍fa̍ ya̍ bāla̍ŋ. Ndu̍yɛ̍ vɛ̍lɛ̄, mā si̍ɛ̍ndi̍ bāa̍ mā wo̍u̍ ya̍ o̍ lūŋgbu̍e̍i̍. Ma̍l 
ki̍i̍sa᷄ŋndo̍ mā nɔ̄ lāāla᷄ŋndo̍.” 

28O̍ ko̍ŋ, mi̍ Tɔ̄mɔ̍si̍ di̍mī āā, “Nu᷄m cho̍ Māsānɔ̍ nūu̍ ni̍, nu᷄m cho̍ Mɛ̄lɛ̄ka̍ nūu̍ ni̍.” 

29Mi̍ Chi̍i̍sū di̍mūl ndu̍ āā, “Le̍ chɔ̄ ŋ̄ chē ya̍ wo̍ ŋ̄ lāāla̍ŋ ni᷅ŋ ni̍? Wāna̍ chi̍ wɔ̍ ya̍ 
le̍ wo̍, kɛ̍ ndu̍yɛ̍, mbo̍ lāāla᷄ŋ ndo̍, wānā ko̍ŋ ō pɛ̄l tɔ̄nɔ̄ɔ̍.” 

Le̍ sa̍bū yāu̍wo̍ ho̍ō pōōnyia̍̍ŋ ndo̍. 
30Mi̍ Chi̍i̍sū to̍sā wa̍lta̍ fa̍ŋgā fa̍ŋgālā chēle̍ŋ bu̍ɛ̍i̍yāā ndūa̍a̍ o̍ hɔ̄l la̍ cho̍ bɛ̍ɛ̍ la̍ 
po̍o̍nyīāā o̍ yāu̍wo̍ ho̍ō ni᷄ŋ te̍ la̍ŋ. 

31Kɛ̍ ndu̍yɛ̍, la᷅ŋ lā pōōnyi̍a̍ŋ le̍ mī lā lāāla̍ŋ māā Chi̍i̍sū ndu̍ cho̍ Ki̍li̍tī ni̍, wāna̍ 
Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, Mɛ̄lɛ̄ka̍ Po̍ ndɔ̄ɔ̍. 
Ndu̍yɛ̍, o̍ lāāla᷄ŋndo̍ ho̍ō ni᷄ŋ, mi̍ lā sɔ̄la̍ yōōmū kpe̍e̍kpe̍i̍yo̍ o̍ sa̍bū ndɔ̄ɔ̍ ni᷄ŋ. 

Chɔ᷄ŋ 21 

Chii̍s̍ū chɔm̍nu̍ŋ bu̍ɛi̍y̍a̍ o̍ yɔɔ̄ȳā nda̍ wa̍ wo̍ 
1Mɛ̄ɛ̍ pālɛ̍i̍ ti᷄ŋ ī hīōū, mi̍ Chi̍i̍sū chɔ̍mnu᷄ŋ vɛ̍lɛ̄ bu̍ɛ̍i̍yāā ndūa̍a̍ nāa̍ nda̍ wa̍ yɔ̄ɔ̄yāa̍ 
o̍ mɛ̄ŋmā ībūŋga᷄ŋ Tābi̍līāā wa̍. Mɛ̄ɛ̍ i̍ yɔ̍nu̍ŋ yɛ̍ cho̍ nu̍a̍ā ni̍. 

2Bōōndi̍i̍ pi᷅lɛ̍, Sa̍i̍mɔ̄ŋ Pītɛ̍ nda̍ bu̍ɛ̍īya̍ ā pīli̍a̍ā ā wa̍ ku̍ndā. Nda̍ wa̍ lo̍ŋ nda̍ cho̍ 
ha̍ā ni̍, Tɔ̄mɔ̍si̍, ō nda̍ a̍a̍ ve̍e̍lū āā pɛ̄ndūnɔ̍ɔ̍ wo̍ ni̍, a̍ Nāta̍nīɛ̄l, wānā wa̍ā Ke̍nā 
chi̍e̍e̍ o̍ lɛ̄ŋndē Kāli̍lī le̍ŋ, a̍ pūa̍a̍ Sɛ̍bɛ̍dīī, a̍ bu̍ɛ̍i̍yāā ŋi̍ɔ̍ɔ̍ŋāā chēle̍ŋ. 

3Mi̍ Pītɛ̍ lo᷅ o̍ ko̍ŋ mbo̍ dīmūl chāāŋāā ndūa̍a̍ āā, “I̍ cho̍ lākɔ̄ yɔ̄ɔ̄yāa̍.” Mi̍ bu̍ɛ̍īya̍ ā 
pīli̍a̍ā bɛ̍ɛ̍ a̍ di̍mī āā, “Na̍a̍ bɛ̍ɛ̍, ŋ̄ chō lākɔ̄.” Ma̍ cha᷄ŋ ma̍ kūā. Ma̍ kɔ̍ lu̍ɛ̍ī o̍ dɛ̄ndɔ̄ɔ̍ 
ni᷄ŋ. Ma̍ lɔ̄ɔ̄lū yɔ̄ɔ̄yāa̍ pi̍i̍ pi̍i̍, kɛ̍ nyɛ̄ bɛ̍ɛ̍, ā chu̍e̍ le̍. 

4Mɛ̄ɛ̍ pāa̍le̍ŋ lē sɛ̄ īdīi̍yo̍, mi̍ Chi̍i̍sū chɔ̍mnu᷄ŋ nda̍. Ō wa̍ īsīsi̍ o̍ mɛ̄ŋmā ībūŋga᷄ŋ 
kɔ̄ŋgɔ̍, kɛ̍ ā sīna̍ māā ndu̍ le̍. 

5Mi̍ Chi̍i̍sū nyu̍nā nda̍ āā, “Pūa̍a̍, lā chu̍a̍ pa̍?” Ma̍ mūlī āā, “Ɛ̄ ɛ̍.” 

6Mbo̍ dīmūl nda̍ āā, “Lā wūu̍ wɔ̍ ya̍lāa̍ o̍ bā nyā kɛ̍ndɔ̄ɔ̍ chōo̍. Lā chō sūūwa̍ chūā.” 
Ma̍ wūū yālāa̍ ō bā kɛ̄ndɔ̄ɔ̍ chōo̍. Mbɔ̄ kɛ̍ nūm. Sūūwāā pīlɛ̍ kpe̍ nda̍ a̍a̍ lu̍ɛ̍ī lēni᷄ŋ 
ni̍. Ma̍ būmbā nda̍ nānɔ̄ɔ̄ o̍ dɛ̄ndɔ̄ɔ̍ ni᷄ŋ. 

7O̍ ko̍ŋ, mi̍ bu̍ɛ̍ī Chi̍i̍sū ka̍a̍la̍ wo̍ dīmūl Pītɛ̍ āā, “Māsānɔ̄ɔ̍ Chi̍i̍sū cho̍ ko̍ŋ ni̍.” Mɛ̄ɛ̍ 
Pītɛ̍ tu̍e̍ī le̍nde̍ māā Māsānɔ̄ɔ̍ ni̍, mbo̍ chūā dōmāa̍, mbo̍ wōūnu᷄ŋ. Kāni̍, yɔ̄ɔ̄yā nda̍ 
wa̍ wo̍, mi̍ ndu̍ o̍o̍ so̍o̍lu᷄ŋ. Mɛ̄ɛ̍ o̍ wo̍u̍nu̍ŋ do᷅māa̍, mbo̍ tūāl o̍ mɛ̄ŋnda̍ŋ ni᷄ŋ, mbo̍ 
tāŋ. 

8Bu̍ɛ̍īya̍ ā pīli̍a̍ā, nda̍ nda̍ wa̍ hūnɔ̄ɔ̍ o̍ dɛ̄ndɔ̄ɔ̍ ni᷄ŋ. Dɛ̄ndɔ̄ɔ̍ wa̍ hūnɔ̄ɔ̍ a̍ yālāa̍ nānɔ̄ɔ̍ 
a̍ sūūwa̍ lēni᷄ŋ. Ā lo̍ hūnɔ̄ɔ̍ le̍nde̍ ma̍ fūūlūū o̍ kɔ̄ŋgɔ̍ɔ̍ bɛ̄ŋgu̍. Chɔ̍ŋ o̍ fo̍ndāŋ nda̍ 
wa̍ ko̍ŋ o̍ mɛ̄ŋnda̍ŋ chōo̍ wo̍ hu̍ŋ o̍ kɔ̄ŋgɔ̍, ō ve̍ le̍vi̍l te̍. Ō wa̍ kɔ̄lā wāā o̍ kɔ̄ŋgɔ̍ 
pɛ̍, ndu̍ o̍o̍ wa᷅ nɛ̍īyo̍ kɛ̄mɛ̄. 

9Mɛ̄ɛ̍ nda̍ fūūlu̍u̍ o̍ kɔ̄ŋgɔ̍ɔ̍ bɛ̄ŋgu̍, ma̍ fūlā o̍ dɛ̄ndɔ̄ɔ̍ ni᷄ŋ. Mɛ̄ɛ̍ nda̍ he᷄l o̍ kɔ̄ŋgɔ̍, ma̍ 
chā yīŋnde̍ŋ lē kīīsāā a̍ sūɛ̍ɛ̍ŋnde̍. Ma̍ chā bēe̍dīi̍yo̍ a̍ sūūwo̍. Sūūwo̍ wa̍ o̍ 
dɛ̄ŋgūlta̍ŋ chōo̍. 

10Mi̍ Chi̍i̍sū di̍mūl nda̍ āā, “Lā hu᷄ŋ a̍ sūūwāā nya̍ lāŋga̍ bi̍ī wa̍ ā ti᷄ŋ.” 

11Mi̍ Sa̍i̍mɔ̄ŋ Pītɛ̍ mi̍i̍ŋgū o̍ dɛ̄ndɔ̄ɔ̍, mbo̍ kɔ̍ ti̍mbī yālāa̍, mbo̍ hūŋ a̍ ndu̍ nānɔ̄ɔ̍. Ō 
wa̍ ō pīāā a̍ sūūwāā bɛ̄ndūa̍a̍. Sūūwāa̍ wa̍ lēni᷄ŋ nda̍, ā wa̍ kɛ̄mɛ̄ a̍ sūūwa̍ be̍le̍-
ŋu̍ɛ̍ɛ̍nu̍ a̍ ā yāa̍. Kɛ̍, a̍ sūūwāā kāāku̍u̍wāa̍ wa̍ ka̍ŋ le̍ni̍ŋ nda̍ fa̍ū, kīōlī bɛ̍ɛ̍ yālāa̍ 
kīōli̍ le̍. 

12Mi̍ Chi̍i̍sū di̍mūl nda̍ āā, “Lā hu᷄ŋ di̍ō nyɛ̄ dīa̍a̍.” Bu̍ɛ̍īya̍ ha̍ā ki̍nɛ̍i̍ ō pīlɛ̍ bɛ̍ɛ̍ bi̍i̍ 
kɔ᷅llo̍ mbō nyūna̍ ndu̍ āā, “Nūm nɛ̄ɛ̍nɛ̍,” le̍, kāni̍ fo̍ndōle̍, nda̍ a̍a̍ si̍nā māā 
Māsānɔ̄ɔ̍ ni̍. 

13Mi̍ Chi̍i̍sū cha̍ŋ mbo̍ kɔ̍ chu̍ā bēe̍dīi̍yo̍ mbo̍ kē nda̍. Sūūwo̍ bɛ̄ɛ̄ le̍nde̍ ko̍ni̍, mbo̍ 
chūā mbo̍ kē nda̍. 

14Chɔ̍ŋ a̍ mīīŋgū Chi̍i̍sū mi̍i̍ŋgu̍ yōōmū wo̍, mɛ̄ɛ̍ yāa̍ ndɔ̄ɔ̍ wa̍ ni᷅ŋ ho̍ō le̍ bu̍ɛ̍i̍yāā 
ndūa̍a̍ chɔ̄mnɔ᷄ŋndo̍ ni̍. 

Mɛɛ̄ ̍Chii̍s̍ū nda̍ Pītɛ ̍a̍ su̍u̍kia̍̄ŋ yɛ ̍
15Mɛ̄ɛ̍ nda̍ chīi̍ nyɛ̄ dīa̍a̍ di̍o̍, mi̍ Chi̍i̍sū nyu̍nā Sa̍i̍mɔ̄ŋ Pītɛ̍ āā, “Sa̍i̍mɔ̄ŋ, po̍ Chɔ᷄ŋ 
ndo̍, a̍ ka̍a̍la̍ ya̍ mbo̍ hīāū mɛ̄ɛ̍ ha̍ā ā kāāla̍ ya̍ yɛ̍?” Mi̍ Pītɛ̍ chɛ᷅l āā, “E̍ī, Māsānɔ̄ɔ̍, 
ā sīnā māā I̍ ka̍a̍la̍ nu̍m.” Mi̍ Chi̍i̍sū di̍mūl ndu̍ āā, “Mɛ̄ɛ̍ ke̍ sa̍a̍ nīāā pɔ̍mbūa̍a̍ nyɛ̄ 
dīa̍a̍.” 

16Mbo̍ nyūnā ndu̍ vɛ̄lɛ̄ dīi̍ŋ ndɔ̄ɔ̍ āā, “Sa̍i̍mɔ̄ŋ, po̍ Chɔ᷄ŋ ndo̍, a̍ ka̍a̍la̍ ya̍?” Mi̍ Pītɛ̍ 
mu̍lī āā, “E̍ī, Māsānɔ̄ɔ̍. Ā sīnā māā I̍ ka̍a̍la̍ nu̍m.” Mi̍ Chi̍i̍sū di̍mūl ndu̍ vɛ̄lɛ̄ āā, 
“Mɛ̄ɛ̍ ma̍nda̍ sa̍a̍ nīa̍a̍.” 

17O̍ ko̍ŋ kɔ̍ɔ̍lī, mi̍ Chi̍i̍sū nyu̍nā ndu̍ yāa̍ ndɔ̄ɔ̍ āā, “Sa̍i̍mɔ̄ŋ, po̍ Chɔ᷄ŋ ndo̍, a̍ ka̍a̍la̍ 
ya̍?” O̍ ko̍ŋ, mi̍ kɔ̄llo̍ tāmbū Pītɛ̍, kāni̍ fu̍u̍le̍ le̍ nyūnā kōŋ lēyāa̍ māā tē Pītɛ̍ ka̍a̍la̍ 

ndu̍ pɛ̍. Mbo̍ dīmūl Chi̍i̍sū āā, “Māsānɔ̄ɔ̍, ā sīnā nyɛ᷅ o̍ nyɛ̄ fe̍e̍. Ā sīnā māā I̍ ka̍a̍la̍ 
nu̍m.” Mi̍ Chi̍i̍sū di̍mūl ndu̍ āā, “Mɛ̄ɛ̍ ke̍ sa̍a̍ nīa̍a̍ nyɛ̄ dīa̍a̍.” 

18Mi̍ Chi̍i̍sū di̍mūl Pītɛ̍ āā, “Mī di̍mu̍l nu̍m tōnya̍a̍ wa̍la̍ŋ, te̍le̍ŋ ŋ̄ wa̍ chūā pīāāndū 
wo̍, nūm o̍o̍ do̍vi̍ŋ pɛ̍ ā kūɛ̄nu᷄ŋ ba᷅ o̍ bā ŋ̄ yēēma̍. Kɛ̍ ndu̍yɛ̍, bōōndi̍i̍ ŋ̄ yūwā ni̍ŋ 
nde̍, ā yɔ̄ŋgū ni̍ŋ ba᷅la̍ŋ mī wānā che᷅le̍ŋndo̍ ō sāāli̍a̍a̍ nu̍m la̍ŋ mbō yīi̍ nu̍m po᷅ŋ, 
mbō kūɛ̄ a̍ nūm nāa̍ ŋ̄ hɛ̍nāŋ bɛ̍ɛ̍ le̍ lākɔ̄ le̍ wa̍.” 

19Dīōmndā Chi̍i̍sū so̍ō la᷅ŋ nāa̍ Pītɛ̍ chu̍a̍ la̍ŋ ō dīmi̍ mādīmīāā la̍ŋ le̍ chɔ̄mndo̍ 
mɛ̄ɛ̍ Pītɛ̍ o̍ wa̍ hūnɔ̄ɔ̄ wu̍ le̍ hāli̍ kpe̍ŋ māā mī wāŋnda̍ ā ke̍ Mɛ̄lɛ̄ka̍ bɛ̄ɛ̄le̍ŋ yɛ̍. Mbo̍ 
dīmūl Pītɛ̍ āā, “To̍l la̍ kɔ̄ɔ̄lī.” 

Nyɛ ̄Chii̍s̍ū dim̍i ̍a̍ bu̍ɛi̍̄yo̍ ō pīlɔɔ̍ ̄o̍kɔɔ̄ ̄wo̍ 
20O̍ ko̍ŋ kɔ̍ɔ̍lī, mi̍ Pītɛ̍ mu̍li᷄ŋ mbo̍ chā bu̍ɛ̍ī Chi̍i̍sū ndu̍ o̍o̍ ka̍a̍la̍ wo̍, ō wa̍ nda̍ tōlɔ̄ɔ̍ 
kɔ̄ɔ̄lī. Bōōndi̍i̍ nda̍ a̍a̍ wa̍ nyɛ̄ dīa̍a̍ dīo̍o̍ nda̍ Chi̍i̍sū wa̍ā ve̍, bu̍ɛ̍īyo̍ ho̍ō, ndu̍ ndu̍ 
o̍o̍ sɔ̍ɔ̍ŋgu̍u̍ Chi̍i̍sū īkɛ̄i̍ ni̍. Ndu̍ ko̍ni̍ ndu̍ o̍o̍ nyu̍na̍ Chi̍i̍sū ni̍ āā, “Māsānɔ̄ɔ̍, ō 
nɛ̄ɛ̍nɛ̍ cho̍ yɛ̄ nu̍m pīsī?” 

21Mɛ̄ɛ̍ Pītɛ̍ che᷅ mi̍ bu̍ɛ̍ī kōŋ ō wā nda̍ tōlɔ̄ɔ̍ kɔ̄ɔ̄lī, mi̍ Pītɛ̍ nyu̍nā Chi̍i̍sū āā, 
“Māsānɔ̄ɔ̍, pōo̍ ho̍ō, ndu̍ ndu̍ yɛ̍?” 

22Mi̍ Chi̍i̍sū lo᷅ o̍ ko̍ŋ mbo̍ dīmūl Pītɛ̍ āā, “I̍ ye̍e̍ma̍ bɛ̍ɛ̍ māā mbō lo̍ yōōmū ha̍a̍a̍ 
mbō lo̍ o̍ ko̍ŋ mī I̍ mi̍i̍ŋgu̍ na̍ŋ, ɔ̍ɔ̄ būūla᷄ŋ nu̍mndo̍ o̍ ko̍ŋ ni̍ŋ? Nūm to̍l la̍ kɔ̄ɔ̄lī 
su̍e̍e̍.” 

23O̍ ko̍ŋ, mi̍ tɔ̍ɔ̍ ō tīū wānāā lāāla᷄ŋnda̍ tɛ̄ɛ̄ŋ māā bu̍ɛ̍īyo̍ ho̍ō ndu̍ vi᷅ ni̍ŋ te̍. Kɛ̍, ō 
cho̍ mī Chi̍i̍sū di̍mi̍ māā ō cho̍ wu̍ le̍ le̍. Ō dīmi̍ mādīmīāā āā, “I̍ ye̍e̍ma̍ bɛ̍ɛ̍ mbō 
lo̍ yōōmū ha̍a̍a̍ mbō lo̍ o̍ ko̍ŋ mī I̍ mi̍i̍ŋgu̍ na̍ŋ ɔ̍ɔ̄ būūla᷄ŋ nu̍mndo̍ o̍ ko̍ŋ ni̍ŋ?” 

24Bu̍ɛ̍īyo̍ ho̍ō, ndu̍ cho̍ nya̍ ho̍ō sɔ̄ɔ̍ŋ mu᷅ŋ chɔ̄mndo̍ ni̍. Ndu̍ ko̍ po̍o̍nyi̍a̍a̍ vɛ̄lɛ̄ 
sɔ̄ɔ̍ŋ ka̍la᷄ŋ ni̍. Ndu̍yɛ̍, ŋ̄ sīnā māā sɔ̄ɔ̍ŋ o̍ chɔ̍m mu᷅ŋ ndo̍ŋ ŋ̄ chō tōnya̍. 

25Sɔ̄ɔ̍ŋ fa̍ŋgā fa̍ŋgā ŋ̄ chēle̍ŋ chō mi̍ Chi̍i̍sū to̍sā mu̍ŋ. Nyɛ̄ o̍ nyɛ̄ Chi̍i̍sū to̍sa̍ tē 
ndu̍ o̍o̍ wa̍ nyɛ̍ chu̍ū pōōnyīāā o̍ lāyāu̍ ni̍ŋ pɛ̍, I̍ nɔ̍ o̍ kɔ̄l māā ō wa̍ bɛ̍ɛ̍ chi̍e̍ēŋndo̍ 
ho̍ō kpo̍u̍, yāu̍la̍ la̍ŋ la̍a̍ su᷅l le̍ni̍ŋ te̍. 

Wa̍lta̍ Wānāa̍ Chi̍i̍sūa̍a̍ 

Wa̍lta̍ Wānāa̍ Chi̍is̍ūa̍a̍ 1 

Būŋgɛī̄ Mɛl̄ɛk̄a̍ chu̍a̍ le̍ Nyin̍a̍ Kāsīo̍o̍ yɔŋ̄ndo̍ ve̍ 
1Yāu̍wo̍ ho̍ō chō ō pōōnyīa̍ŋ le̍ Tīōōfi̍lɔ̄ɔ̄. O̍ yāu̍ ni̍ tāso̍o̍ ni᷄ŋ, mi̍ po̍o̍nyīāā a̍ wa̍li̍ 
o̍ wa̍li̍ Chi̍i̍sū to̍sa̍, a̍ nyɛ̄ o̍ nyɛ̄ o̍ pɛ̍ɛ̍ku̍ wāŋnda̍ chɔ̍ŋ o̍ te̍le̍ŋ o̍ ka̍ndu̍ wa̍li̍ ndɔ̄ɔ̍ 
wo̍, 

2ha̍a̍a̍ mbo̍ fūūlūū a̍ pāa̍le̍ Mɛ̄lɛ̄ka̍ chu̍a̍ ndu̍ mbo̍ kūā a̍ ndu̍ o̍ fo̍ndāŋ ndɔ̄ɔ̍ le̍ŋ. 
Kɛ̍, lɔ̍ɔ̍ pa̍ Mɛ̄lɛ̄ka̍ kūā a̍ ndu̍, mi̍ Chi̍i̍sū hɛ̍lī wānāā o̍ ve᷅m hɔ̄ltē ndɔ̄ wa̍. Mbo̍ chɔ̄m 
nda̍ nyɛ̄ nda̍ a̍a̍ nɔ̍ le̍ tōsāa̍ wo̍. Ō tōsa̍ he̍ī sa̍na̍a̍ o̍ kpāāya̍ Nyi̍nā Kāsīo̍o̍ ni᷄ŋ. 

3Mɛ̄ɛ̍ Chi̍i̍sū bi̍ī mɔ̍nɛ̍i̍, mbo̍ wū. O̍ ko̍ŋ kɔ̍ɔ̍lī, mbo̍ chɔ̄mnu᷄ŋ pu̍a̍a̍ ha̍ā le̍ te̍le̍ŋnda̍ 
fa̍ŋgā le̍ pālɛ̍i̍ be̍le̍-hi̍ɔ̍ɔ̍lu̍. Mbo̍ chɔ̄m kpe̍nde̍ke̍le̍ māā ō mīīŋgu̍ yōōmū. Ndu̍yɛ̍, 
mbo̍ sūāā nāa̍ nda̍ chūā a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. 

4Te̍le̍ŋ pi᷅lɛ̍ mɛ̄ɛ̍ o̍ wa̍ hɔ̄lāā tūlu̍ a̍ nda̍, mbo̍ dīmūl nda̍ ō kālā ka̍lā āā, “Lā fa̍ŋa᷄ŋ 
Chūlu̍sɛ̄lɛ̄m te̍. Lā chu᷄m lo̍ŋ le̍ nyɛ̄ Fi̍nyā nūu̍ dīmi̍ le̍ nya̍ kīo̍o̍ wo̍. I̍ di̍mu̍l nya̍ 
ni᷅ŋ a̍ ndu̍ o̍kɔ̄ɔ̄ 

5māā Chɔ᷄ŋ ndu̍ pu̍lū wāŋnda̍ pūlɔ̄ɔ̍ Mɛ̄lɛ̄ka̍a̍ a̍ mɛ̄ŋnda̍ŋ, kɛ̍, māā o̍ pālɛ̍i̍ bi̍ŋgī 
bɛ̄ŋgu̍ lā chō yīŋɔ̄ɔ̍ sɔ̄lā a̍ Nyi̍nā Kāsīo̍o̍.” 

Chii̍s̍ū ku̍ɛ ̄Ɛ̄chɛn̍ɛ ̄
6Mɛ̄ɛ̍ nda̍ chūūŋgi̍āŋ, Chi̍i̍sū wa̍ lo̍ŋ. Mi̍ wānāā o̍ ve᷅m hɔ̄ltē ndɔ̄ wa̍ lō o̍ ko̍ŋ ma̍ 
nyūnā ndu̍ āā, “Māsānɔ̄ɔ̍, bāā te̍le̍ŋndo̍ ho̍ō ŋ̄ chō lɛ̄ŋndē I̍sɔ̄lūɛ̄īle̍ŋ kpāāyāa̍ 
mīŋgī o̍ bā le̍ wāa̍ Māsāa̍ ni̍?” 

7Mbo̍ mūlūl nda̍ āā, “Lā nɔ̍ mī lā sīna̍ te̍le̍ŋnda̍ la̍ŋ te̍ kɛ̄lɛ̄ŋgāā bōōndu̍ŋ mu᷅ŋ. 
Fi̍nyā nūu̍ ndu̍ pīlɛ̍ kpe̍ nɔ̍ kpāāyāa̍ le̍ ŋ̄ wāā le̍nde̍ kɛ̍ɛ̍sīa̍a̍ ni̍. 

8Kɛ̍ ndu̍yɛ̍, tē Nyi̍na̍ Mɛ̄lɛ̄ka̍a̍ tōl nya̍ kɔ̄ɔ̄lī pɛ̍, lā chō kpāāyāa̍ sɔ̄lā le̍ se̍īle̍ŋ 
tɛ̄ndāa̍. Lā dīmūl ni̍ŋ wa᷅ŋnda̍ nyɛ̄ nya̍ sīnā a̍ ya̍ o̍kɔ̄ɔ̄ wo̍, Chūlu̍sɛ̄lɛ̄m chi̍e̍e̍ ni̍, a̍ 
lɛ̄ŋndē Chūdi̍a̍āle̍ŋ kpe̍de̍, a̍ lɛ̄ŋndē Sāme̍e̍līāāle̍ŋ, a̍ bā o̍ bā fe̍e̍ o̍ chi̍e̍ēŋndo̍ 
chōo̍.” 

9Mɛ̄ɛ̍ o̍ chi̍i̍ sūɛ̍i̍ he̍ī dīmī nāa̍ nda̍ chūā, mi̍ Mɛ̄lɛ̄ka̍ chūā ndu̍. Ā lo̍ ndu̍ nūa̍a̍, mi̍ 
yu̍mbu̍ yu̍mbo̍o̍ kūmbū ndu̍ kpu̍, ā chi̍ lɛ̍ ndu̍ le̍. 

10Ā lo̍ nūa̍a̍ chōo̍ cho̍o̍ le̍nde̍ chi̍kɛ̍ŋ ndu̍ a̍ mākɔ̄ɔ̄, lē pīlɛ̍ kpe̍ ma̍ chā pūa̍a̍ ā ŋīɔ̍ɔ̍ŋ 
īsīsi̍ nda̍ īkɛ̄i̍. Ā wa̍ ā dōvīa̍ŋ o̍ nyɛ̄lā hūmbūla̍ŋ ni᷄ŋ. 

11Mi̍ pūa̍a̍ ha̍ā nyūnā nda̍ āā, “Nya̍ pūa̍a̍ fu̍la̍ Kāli̍lī wa̍, vɛ᷅ mi̍ lā wā īsīsi̍ na̍nu᷄ŋ mi̍ 
lā wā nūa̍a̍ nu̍a̍ā o̍ ha̍la̍? Chi̍i̍sū wo̍ ho̍ō, ō Mɛ̄lɛ̄ka̍ chu̍a̍ ho̍ō nya̍ tɛ̄ɛ̄ŋ mbo̍ kūā a̍ 
ndu̍ ɛ̄chɛ̍nɛ̄ wo̍, ō chō vɛ̄lɛ̄ hūnɔ̄ɔ̄ mɛ̄ɛ̍ nya̍ chē ndu̍ o̍ kɔ̄la̍ŋ ɛ̄chɛ̍nɛ̄ yɛ̍.” 

Ā hɛl̄i ̍Māta̍yā le̍ wāa̍ o̍ fo̍nda᷄ŋ Chu̍dāa̍ 

12O̍ ko̍ŋ kɔ̍ɔ̍lī, ma̍ fāŋa᷄ŋ o̍ Pēmbīī Yɔ̄mīī Ɔ̄li̍fīi̍ve̍ ve̍ chōo̍. Ma̍ mīīŋgū Chūlu̍sɛ̄lɛ̄m. 
Chūlu̍sɛ̄lɛ̄m chi̍e̍e̍ i̍kɛ̍i̍ kpɛ̍ɛ̍lūŋ pēmbēi̍ he̍ī ī chō ni̍. 

13Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, ma̍ hēl o̍ chīɛ̄ī chōo̍ cho̍o̍ wo̍ ni᷄ŋ o̍ hēlɔ̄ɔ̄ 
lēdīi̍ŋndo̍, nāa̍ nda̍ wa̍ o̍ yīya̍a̍ wa̍. Wānāa̍ wa̍ lo̍ŋ nda̍ cho̍ ha̍ā ni̍ Pītɛ̍, a̍ Chɔ᷄ŋ, a̍ 
Chēmi̍si̍, a̍ A̍ndūlū, a̍ Fi̍li̍pī nda̍ Tɔ̄mɔ̍si̍, a̍ Bātɔ̄lɔ̍mīū nda̍ Māa̍ti̍u̍, a̍ Chēmi̍si̍, po̍ 
A̍fa̍a̍sī wō, a̍ Sa̍i̍mɔ̄ŋ wāna̍ sɔ̍ŋgā le̍ lɛ̄ŋndē ndɔ̄la̍ bāŋāa̍ wo̍, a̍ Chu̍dā, po̍ Chēmi̍si̍ 
wo̍. 

14Ha̍ā ni̍, a̍ wāŋ lāāndūa̍a̍ ā pūm, a̍ Mēēle̍, kālāa̍ Chi̍i̍sū, a̍ Chi̍i̍sū pɔ̄mbūāā ndūa̍a̍, 
nda̍ kpe̍de̍ nda̍ a̍a̍ chu̍ūŋgi̍āŋ lɔ̍ɔ̍ lɔ̍ɔ̍ le̍ Mɛ̄lɛ̄ka̍ pīɛ̄īyo̍ ni̍. 

15Mɛ̄ɛ̍ pālɛ̍i̍ ī ti᷄ŋ hīōū, mi̍ Pītɛ̍ cha᷄ŋ mbo̍ sīm wānāā lāāla᷄ŋnda̍ tɛ̄ɛ̄ŋ. Ā wa̍ kɛ̄mɔ̄ɔ̍ 
lē pīlɛ̍ a̍ ŋ̄wāŋ bi̍di̍i̍ŋ. 

16Mbo̍ dīmī āā, “Chāāŋāā nīa̍a̍, mɛ̄ɛ̍ mī nyɛ̄ dīo̍m Mɛ̄lɛ̄ka̍a̍ dīmi̍ wo̍ ndu̍ o̍o̍ yɔ̍nu̍ŋ. 
Mi̍ Nyi̍na̍ Mɛ̄lɛ̄ka̍a̍ sūāā o̍ Dēēve̍ ni̍ŋ si̍ndɛ̄ pa̍, a̍ Chu̍dā o̍kɔ̄ɔ̄. Chu̍dā ko̍ŋ ndu̍ chɔ̍m 
wānāa̍ bi̍ī Chi̍i̍sū wa̍ nɛ̄īyo̍ ni̍. 

17Ō wa̍ wānā pi᷅lɛ̍ o̍ ku̍ndā nāa̍ chōo̍. Ndu̍yɛ̍, mi̍ ŋ̄ tōsā wa̍llo̍ le̍ Mɛ̄lɛ̄ka̍ lātūlu̍ na̍a̍ 
nda̍ā.” 

18Pītɛ̍ di̍mi̍ le̍nde̍ fo̍ndōle̍, kāni̍, mi̍ Chu̍dā pi̍a̍ndū lɛ̄ŋnde̍ŋ a̍ nyɛ̄ sɔ̄lāā yɔ̄ŋ wɔ̄ɔ̍ŋ 
o̍ sɔ̍la̍ wo̍. Mbo̍ kɔ̍ de᷅l lo̍ŋ a̍ lēbōl. Mi̍ dēmbōo̍ būlī. Mi̍ nyɛ̄ o̍ nyɛ̍ wa̍ ndu̍ ni̍ŋ o̍ 
hu̍lu᷄ŋ. 

19O̍ ko̍ŋ kɔ̍ɔ̍lī, mi̍ wāŋnda̍ Chūlu̍sɛ̄lɛ̄m chi̍e̍e̍ a̍ tu̍ɛ̍ī a̍ ndi̍ o̍kɔ̄ɔ̄. Le̍ he̍ī, ma̍ kē 
fo̍ndāŋ kōŋ dīōla̍ŋ o̍ sūɛ̍i̍ ndɛ̄i̍ ma̍ŋgālɛ̄i̍ ni᷄ŋ āā, Ākɛ̍ɛ̍da̍mā. Ko̍ŋ cho̍ ni̍, lɛ̄ŋndē 
kōo̍wa̍ŋ mā tāla̍ lēchōo̍ le̍ŋ. 

20Mi̍ Pītɛ̍ hīāū lāchī a̍ dīmīo̍o̍ āā, “Dīōmndo̍ chō ō pōōnyīāā o̍ Sa᷅m ni᷄ŋ māā, chīɛ̄ī 
ndɔ̄ɔ̍ ō lo̍ fo̍ndō, wānā o̍ wānā cha᷅l lēni᷄ŋ te̍ fɔ̍. Ī chō vɛ̄lɛ̄ ī pōōnyīāā māā, wānā 
che᷅le̍ŋ ō chu̍a̍ fo̍ndāŋ ndɔ̍ wa̍llo̍. 

21-22“Le̍la̍ŋ, mɛ̄ɛ̍ mī ŋ̄ hɛ̄li̍ wānā pi᷅lɛ̍ le̍ wāa̍ na̍a̍ nda̍ā le̍ wāŋnda̍ īsɔ̄ɔ̍ di̍mūl a̍ 
mīīŋgū Māsānɔ̄ɔ̍ Chi̍i̍sū mi̍i̍ŋgu̍ yōōmū wo̍ o̍kɔ̄ɔ̄. Wāŋndo̍ ho̍ō ō nɔ̄ le̍ wāa̍ wānā 
pi᷅lɛ̍ o̍ wa̍ ni᷅ŋ hɔ̄lāā tūlu̍ a̍ na̍a̍, chɔ̍ŋ ha̍a̍a̍ a̍ lɔ̍ɔ̍ Māsānɔ̄ɔ̍ Chi̍i̍sū wa̍ na̍a̍ tɛ̄ɛ̄ŋ ndo̍. 
Ō nɔ̄ le̍ wāa̍ lātūlu̍ a̍ na̍a̍ kāndɔ᷄ŋndo̍ a̍ lɔ̍ɔ̍ Chɔ᷄ŋ wa̍ wāŋnda̍ yīŋɔ̄ɔ̍ wo̍, ha̍a̍a̍ mbo̍ 
fūūlūū a̍ te̍le̍ŋ Mɛ̄lɛ̄ka̍ chu̍a̍ Chi̍i̍sū na̍a̍ tɛ̄ɛ̄ŋ mbo̍ hēl a̍ ndu̍ ɛ̄chɛ̍nɛ̄ wo̍.” 

23O̍ ko̍ŋ kɔ̍ɔ̍lī, mī wānāā lāāla᷄ŋnda̍ yūlū wānāā ŋīɔ̍ɔ̍ŋ, Chōo̍sɛ̍ ō nda̍ a̍a̍ ve̍e̍lū āā, 
Bāāsa̍ba̍sī wo̍ mī nda̍ a̍a̍ ve̍e̍lū ndu̍ vɛ̄lɛ̄ āā, Chɔ̍si̍tɔ̄ɔ̄, nda̍ Māta̍yā. 

24Ma̍ pīɛ̄ī Mɛ̄lɛ̄ka̍ nu̍a̍ā āā, “Māsānɔ̄ɔ̍ Mɛ̄lɛ̄ka̍, nūm ā sīnā yi̍ya᷄ŋnda̍ cho̍ o̍ kɔ̄ltā 
wāŋndā chīe̍e̍ya̍ ni᷄ŋ nda̍ŋ. Chɔ̍m na̍a̍ wāna̍ ŋ̄ hɛ̄li̍ wānāā ŋīɔ̍ɔ̍ŋnda̍ ha̍ā tɛ̍ɛ̄ŋ 

25le̍ wa̍llo̍ tōsāa̍ māā wāna̍ ŋ̄ vēm hɔ̄ltē nūm o̍ fo̍nda᷄ŋ Chu̍dā wo̍. Wa̍li̍ o̍ mɛ̄ī mbo̍ 
kūā nāa̍ o̍ bɛ̍nda̍ le̍ wāa̍ wa̍, ndu̍ cho̍ ho̍ō ni̍.” 

26O̍ ko̍ŋ kɔ̍ɔ̍lī, ma̍ wūū nyɔ̄ɔ̍ mɛ̄ɛ̍ nda̍ wūū ko᷅llo̍ nu̍a̍ā yɛ̍, le̍ sīnāa̍ wāna̍ Mɛ̄lɛ̄ka̍ 
hɛ̄li̍ wānāā ŋīɔ̍ɔ̍ŋnda̍ ha̍ā tɛ̄ɛ̄ŋ ndo̍. Mi̍ nyɔ̄ɔ̍ ho̍ō chɔ̄m māā Māta̍yā ndu̍ o̍o̍ bɛ̍nda̍ 
le̍ fo̍ndāŋ kōŋ ni̍. O̍ ko̍ŋ kɔ̍ɔ̍lī, mi̍ Māta̍yā de᷅l ŋ̄wāŋ tɔ̍ a̍ wānā pi᷅li̍a̍a̍ Chi̍i̍sū ve᷅m 
hɔ̄ltē ndɔ̄ wa̍ chōo̍, ma̍ chīŋā ŋ̄wāŋ tɔ̍ a̍ wānāā ŋīɔ̍ɔ̍ŋ. 

Wa̍lta̍ Wānāa̍ Chi̍is̍ūa̍a̍ 2 

Nyin̍ā Kāsīo̍o̍ hīŋ nāa̍ wānāā lāāla᷄ŋnda̍ chūā 
1Mɛ̄ɛ̍ pāa̍le̍ Pɛ̍ŋti̍kɔ̍ɔ̍sīle̍ŋ lē fūūlu̍u̍, mi̍ wānāā lāāla᷄ŋnda̍ lo̍ŋ kpe̍de̍ ma̍ bɔ̄ɔ̄ŋi̍āŋ 
na̍a̍ pi᷅lɛ̍. 

2Mɛ̄ɛ̍ nda̍ bɔ̄ɔ̄ŋi̍āŋ, ma̍ tūɛ̄ī bɔ̄ɔ̄lūū bɛ̄ndōo̍ o̍ lē pīlɛ̍ ni᷄ŋ kpe̍, chɔ̄nɔ᷄ŋndo̍ o̍ ha̍la̍a̍ 
ni᷄ŋ mɛ̄ɛ̍ hūēīyīī bɛ̄ndūe̍i̍ wā hɔ᷅ŋndo̍ nu̍a̍ā yɛ̍. Mi̍ bɔ̄ɔ̄lūū bɛ̄ndū kōŋ tīū si̍lɔ̍ nāa̍ 
nda̍ wa̍ īchāli̍ chi̍ɛ̍ī ni̍ŋ nda̍. 

3Ma̍ chā nyɔ̄ɔ̍ŋ māā dīɔ̄ɔ̄mūīī lēyīŋ pīɔ̄ūvi̍āŋndo̍ mi̍ ŋ̄ chāl nda̍ chōo̍ a̍ pi̍lɛ̍ŋ pi̍lɛ̍ŋ 
nda̍ kpe̍de̍. 

4Nda̍ kpo̍u̍ mi̍ Nyi̍nā Kāsīo̍o̍ tūāl nda̍ kɔ̄ɔ̄lī. Ma̍ kāndū sūɛ̍i̍ o̍ sɔ̄ɔ̍ŋ ma̍ŋgālāŋ 
chēle̍ŋndo̍ŋ ni᷄ŋ, mɛ̄ɛ̍ Nyi̍nā Kāsīo̍o̍ ō ke̍ nda̍ kpāāyāa̍ le̍ mu̍ŋ dīmīo̍o̍ yɛ̍. 

5O̍ bōōndi̍i̍ ke̍ŋ ni᷄ŋ, Chu̍ūwa̍ a̍ pi̍ɛ̍ī Mɛ̍lɛ̄ka̍ wa̍ ā wa̍ Chūlu̍sɛ̄lɛ̄m chi̍e̍e̍, fūlāa̍ o̍ 
lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ chōo̍. 

6Mɛ̄ɛ̍ nda̍ tūēī bɔ̄ɔ̄lūū bɛ̄ndōo̍ ho̍ō, ma̍ hūŋ. Ma̍ chūūŋgi̍āŋ fa̍ŋgā bɛ̍ndōo̍ lo̍ŋ. Mi̍ 
kɔ̄ndɔ̄fi̍llo̍ bīī wānāā kāa̍la̍ yɛ̍ yɛ̍la̍ wa̍ o̍ fāŋgā ko̍ŋ ni᷄ŋ nda̍. Kāni̍ fo̍ndōle̍, ā wa̍ 
wānāā lāāla᷄ŋnda̍ sūɛ̍i̍ tūēīyɔ̄ɔ̍ o̍ sɔ̄ɔ̍ŋ nda̍ŋ māŋgālāŋ yɛ̍ yɔ̍ŋ ni᷄ŋ. 

7Mi̍ sūɛ̍i̍ he̍ī bīī nda̍ kɔ̄ndɔ̄fi̍li̍ ta̍u̍ ta̍u̍. Ma̍ kāndū nyūūni̍āŋndo̍ āā, “Ō cho̍ o̍ lɛ̄ŋndē 
Kāli̍līle̍ŋ ni᷄ŋ te̍ pūa̍a̍ ha̍ā kpo̍u̍ a̍ fu̍la̍ le̍? 

8Kɛ̍ vɛ᷅ mi̍ na̍a̍ kpe̍de̍ ŋ̍ wa᷅ nda̍ sɔ̄ɔ̍ŋ na̍a̍ ŋ̄ māŋgālāŋ yɛ̍ yɔ̍ŋ tūēīyɔ̄ɔ̍ o̍ dīmīo̍o̍? 

9Lɛ̄ŋīī yɛ̍ yɛ̍ na̍a̍ ŋ̄ fūla̍ ve̍ cho̍ he̍ī ni̍. Pa̍a̍tīāā, a̍ Mi̍dīāā, a̍ Ɛ̍lām, a̍ Mɛ̄sōpōte̍e̍mīāā, 
a̍ Chūdi̍a̍ā, a̍ Kāpādo̍o̍sīāā, a̍ Po̍ŋtɔ̄ɔ̄, a̍ E̍e̍sīā, 

10a̍ Fi̍lu̍a̍chīāā, a̍ Pāmfi̍i̍līāā, a̍ I̍chi̍pī, a̍ lɛ̄ŋndē Li̍bīāāle̍ŋ, Sāīlu̍i̍nī chi̍e̍e̍ i̍kɛ̍i̍, a̍ 
mīālāa̍ chɛ̍ŋ Lu̍o̍m chi̍e̍e̍ wa̍, 

11Chu̍ūwa̍ ni̍, a̍ wānāa̍ chu̍a̍ lāāla᷄ŋ Chu̍ūwa̍ wā, Kīle̍tāŋnda̍ ni̍, a̍ Ālu̍e̍e̍bīāā. Na̍a̍ 
kpo̍u̍ ŋ̄ chō nda̍ sūɛ̍i̍ tūēīyɔ̄ɔ̍ a̍ wa̍lta̍ kɔ̄ndɔ̄fi̍ltā Mɛ̄lɛ̄ka̍ tōsa̍ lāŋ o̍kɔ̄ɔ̄ o̍ sɔ̄ɔ̍ŋ nāāŋ 
māŋgālāŋ yɛ̍ yɔ̍ŋ ni᷄ŋ.” 

12Mi̍ sūɛ̍i̍ he̍ī bīī nda̍ kɔ̄ndɔ̄fi̍li̍. Nda̍ a̍a̍ si̍nā nyɛ᷅ nda̍ a̍a̍ to̍sā le̍. Ma̍ kāndū 
nyūūni̍āŋndo̍ āā, “Ī māā vɛ̄ɛ̍nɛ̍ cho̍ yɛ̄ he̍ī?” 

13Kɛ̍ ndu̍yɛ̍, mi̍ ā pūm ā kāndū wānāā lāāla᷄ŋnda̍ māmɔ̄ɔ̍. Ma̍ dīmī āā, “Mbɔ̄ 
mūɛ̄īya̍ŋ nda̍ ko᷄l ni̍.” 

Pītɛ ̍sōō nāa̍ fāŋgā bɛn̄dōo̍ chūā 

14Pītɛ̍ wa̍ ŋ̄wāŋ tɔ̍ a̍ wānā pīli̍a̍ā Chi̍i̍sū ve᷅m hɔ̄ltē ndɔ̄ wa̍ tɛ̍ɛ̄ŋ. Mbo̍ cha᷄ŋ, mbo̍ 
kāndū sūɛ̍i̍ nāa̍ fāŋgā bɛ̍ndōo̍ ho̍ō chūā. Mbo̍ dīmī chōo̍ cho̍o̍ āā, “Chāa̍ŋāā nīāā 
Chu̍ūwa̍ a̍ wānā o̍ wāna̍ cho̍ Chūlu̍sɛ̄lɛ̄m na̍nu᷄ŋ, lā ya᷄ŋ ya̍ nīla̍ŋ nyɛ̄ kɛ̄ndɛ̍ī mī 
chɔ̍m nya̍ nyɛ̍ yɔ̍nu̍ŋ ho̍ō wo̍. 

15Ō cho̍ mɛ̄ɛ̍ nya̍ chō yīya᷄ŋndo̍ yɛ̍ le̍ i̍ cho̍ le̍. Ō cho̍ ma̍mu̍ɛ̍i̍ le̍ wāŋnda̍ ha̍ā ko᷄l 
te̍, kāni̍ fu̍u̍le̍ yɛ̄ɛ̄ŋnde̍ŋ lē lāŋga̍ fu̍lā su̍ŋ. 

16Nyɛ̍ yɔ̍nu̍ŋ ndo̍ cho̍ ho̍ō ni̍ māā, wāna̍ su̍a̍ā le̍ Mɛ̄lɛ̄ka̍ wo̍ dīōla̍ŋ āā, Cho̍wɛ̄ɛ̄, 
nyɛ̄ o̍ di̍mi̍ wo̍ ndu̍ yɔ̍nu̍ŋ ho̍ō ni̍. Mi̍ Cho̍wɛ̄ɛ̄ di̍mī sīndɛ̄ māā, 

17Mɛ̄lɛ̄ka̍ dīmi̍ āā, nyɛ̄ ya̍ Mɛ̍lɛ̄ka̍ chō tōsā o̍ pālɛ̍i̍ mɛ̍ɛ̍lɛ̄ī chōo̍ wo̍, ndu̍ cho̍ ho̍ō 
ni̍. I̍ cho̍ Nyi̍nā nūu̍ yɔ̄ŋ wāŋnda̍ kpe̍de̍ kɔ̍ɔ̍lī. Pūa̍a̍ nyāa̍, a̍ chūāūwāā nyāā 
la̍a̍ndūa̍a̍, ā chō yōōŋgu̍ Mɛ̄lɛ̄ka̍a̍ dīmī nāa̍ wāŋnda̍ chūā. Chūāā nyāā pi̍a̍a̍ndūa̍a̍ 
chō yōōŋgu̍ Mɛ̄lɛ̄ka̍a̍ sɔ̄lā o̍ yi̍lāŋnda̍ŋ ni᷄ŋ, mī wānāā nyāā yu̍vɛ̍i̍ya̍ sɔ̄la̍ yōōŋgu̍ 
Mɛ̄lɛ̄ka̍a̍ o̍ lɔ̄mā sɔ̄la᷄ŋ ni᷄ŋ. 

18A̍ tōnya̍, I̍ cho̍ Nyi̍nā nūu̍ yɔ̄ŋ bu̍ɛ̍i̍yāā nīa̍a̍ kɔ̄ɔ̄lī o̍ pālɛ̍i̍ ke̍ŋ ni᷄ŋ, wānā pɔ̍nɔ̍ ni̍, 
wānā la̍nɔ̍ ni̍, ndu̍yɛ̍, mā dīmi̍ yōōŋgu̍ Mɛ̄lɛ̄ka̍a̍. 

19I̍ cho̍ kɔ̄ndɔ̄fi̍lta̍ŋ chɔ̄m o̍ ha̍la̍a̍ ni᷄ŋ cho̍o̍ cho̍o̍, mī chɔ̍m ka̍a̍ma̍āla̍ŋ o̍ 
chi̍e̍ēŋndo̍ chōo̍. Nyɔ̄ɔ̍ŋ mu᷅ŋ mu̍ŋ wa᷅ ni̍ŋ ni̍, kōo̍wa̍ŋ, a̍ yīŋnde̍ŋ, a̍ ku᷄mnde̍ ta̍u̍. 

20Pāa̍le̍ŋ lē pɛ̄ŋgī ni̍ŋ fūlāa̍, mī pāŋge̍i̍ sīmnu᷄ŋ i̍ si̍a̍ŋā māā mākōo̍. Mu̍ŋ cho̍ yɔ̄nɔ᷄ŋ 
ni̍, lɔ̍ɔ̍ pa̍ pāa̍le̍ bɛ̍ndūlē Māsānɔ̄ɔ̍ Mɛ̄lɛ̄ka̍ chō nyɛ̄ tōsā le̍ŋ lē fūūlūū. 

21Ndu̍yɛ̍, ī chō yɔ̄nɔ᷄ŋ māā wānā o̍ wāna̍ pi̍ɛ̍i̍ Māsānɔ̄ɔ̍ Mɛ̄lɛ̄ka̍ le̍ ndu̍ mālāa̍ pɛ̍, 
Mɛ̄lɛ̄ka̍ chō ndu̍ pīŋī.” 

22Mi̍ Pītɛ̍ hi̍a̍ū lāchī a̍ dīmīo̍o̍ āā, “Chāāŋāā nīāā Chu̍ūwa̍, lā ya᷄ŋ ni᷅la̍ŋ o̍ sūɛ̍i̍ ya̍ 
cho̍ nya̍ dīmūllo̍ ve̍. Mɛ̄lɛ̄ka̍ chɔ᷄m kpe̍nde̍ke̍le̍ māā ndu̍ wa̍ wa̍llo̍ a̍ Chi̍i̍sū o̍ fu̍la̍ 
Na̍a̍sa̍lūɛ̄ī yo̍ ni̍. Ō chɔ᷄m he̍ī sa̍na̍a̍ o̍ ka̍a̍ma̍āla̍ŋ ni᷄ŋ, a̍ kɔ̄ndɔ̄fi̍lta̍ŋ, a̍ kpālōla̍ o̍ 
to̍sa̍ a̍ Chi̍i̍sū la̍ŋ. Nya̍ pi̍la̍ lā sīnā sɔ̍ɔ̍ŋ yɔ̍nu̍ŋ ndo̍ŋ, kāni̍ fo̍ndōle̍, nya̍ tɛ̄ɛ̄ŋ na̍nu᷄ŋ 
ŋ̍ yɔ̍nu̍ŋ ni̍. 

23Ndu̍ Mɛ̍lɛ̄ka̍ ndu̍ kɛ̍ɛ̍si̍a̍a̍ le̍ Chi̍i̍sū yɔ̄ŋgōo̍ nāa̍ nya̍ chūā ni̍. Chi̍i̍sū ko̍ŋ ndu̍ nya̍ 
tōsa̍ ni̍, mi̍ wānāā yɔ̄ŋ wɔ̄ɔ̍ŋnda̍ bāŋ ndu̍ o̍ yɔ̄m sīŋgāfīlāa̍ chōo̍. Mi̍ lā dīī ndu̍. Kɛ̍ 
ndu̍yɛ̍, Mɛ̄lɛ̄ka̍ pi̍la̍ kɛ̍ɛ̍si̍a̍a̍ ndi̍ le̍nde̍ ni̍. Mɛ̄lɛ̄ka̍ sīna̍ ndi̍ fɛ̍lɛ̍ŋ pa̍a̍ndū. 

24Chi̍i̍sū ko̍ŋ ndu̍ Mɛ̄lɛ̄ka̍ mīŋgi̍ yōōmū ni̍. Ndu̍yɛ̍, mbo̍ sōlī ndu̍ o̍ nyɛ̄ nɛ̄īyāa̍ ni᷄ŋ, 
nyɛ̄ nɛ̄īyāa̍ chi̍e̍e̍ pīɔ̍m. Kāni̍ fo̍ndōle̍, pīɔ̍mndo̍ ndu̍ o̍o̍ nɔ̍ kpa̍a̍yā le̍ ndu̍ kɛ̄sīo̍o̍ 
chi̍e̍e̍ pīɔ̄m te̍. 

25Mi̍ Dēēve̍ di̍mī a̍ ndu̍ o̍kɔ̄ɔ̄ māā, I̍ sa̍a̍lu̍ŋ māā Māsānɔ̄ɔ̍ Mɛ̄lɛ̄ka̍ chō ya̍ kɔ̄ɔ̄lī lɔ̍ɔ̍ 
lɔ̍ɔ̍. Wānā o̍ wānā yɔ᷅ŋ ya̍ nyɛ̄ le̍. Kāni̍ fo̍ndōle̍, ō chō ya̍ īkɛ̄i̍ le̍ ya̍ mālāa̍. 

26Le̍la̍ŋ, I̍ cho̍ a̍ kɔ̄l kɛ̄ndɛ̄. Ndu̍yɛ̍, I̍ cho̍ wāŋnda̍ dīmūl a̍ kɔ̄l nī kɛ̍ndɔ̄ɔ̍ o̍kɔ̄ɔ̄. I̍ si̍nā 
māā I̍ cho̍ wu̍. Kɛ̍ ō wa̍ bɛ̍ɛ̍ le̍nde̍ ni̍, I̍ cho̍ lēhɔ̄l o̍ nɛ̄ī le̍ Mɛ̄lɛ̄ka̍ lɔ̍ɔ̍ ya̍ I̍ cho̍ yōōmū 
wo̍. 

27Kāni̍ fo̍ndōle̍, nūm Mɛ̄lɛ̄ka̍ a̍ me᷅l la̍ mī wa̍ o̍ sɛ̄īyo̍ ni᷄ŋ te̍. 

A̍ me᷅l bu̍ɛ̍ī nūm sa̍kpōo̍, mbō sɛ̄ le̍. 

28A̍ chɔ̍m ya̍ nɛ̄īla̍ŋ le̍ lūɛ̄īyɔ̄ɔ̍ o̍ yōōmū kpe̍e̍kpe̍i̍yo̍ ni᷄ŋ. Ā chō ya̍ īkɛ̄i̍. Le̍la̍ŋ, ā 
chō tōsā mī wa̍ a̍ kɔ̄l kɛ̄ndɛ̄ ta̍u̍.” 

29Mi̍ Pītɛ̍ di̍mī āā, “Chāāŋāā nīa̍a̍, I̍ chɔ᷅m ndɔ̍ nya̍ kpe̍nde̍ke̍le̍ a̍ fi̍nyā nāā ma̍māa̍ 
Dēēve̍ o̍kɔ̄ɔ̄. Dēēve̍ vi᷅ ni᷅ŋ, ma̍ chɔ̄ ndu̍. Ndu̍yɛ̍, sɛ̄i̍ ndɔ̄ɔ̍ chō na̍nu᷄ŋ mɛ̄ɛ̍ na̍a̍ ŋ̄ 
sūāā nu̍a̍ā yɛ̍. 

30Wāna̍ su̍a̍ā le̍ Mɛ̄lɛ̄ka̍ wo̍ o̍ wa̍ ni̍. Ndu̍ o̍o̍ si̍nā bu̍ŋgɛ̄ī Mɛ̄lɛ̄ka̍ chūe̍l ndu̍ ve̍. Mi̍ 
Mɛ̄lɛ̄ka̍ chūā būŋgɛ̄i̍ ī kālā ka̍lā māā, ō chō tōsā mī chūāūwāā māmāa̍ Dēēvi̍a̍a̍ ō 
pīlɛ̍ wa̍ māsā bɛ̍ndōo̍ o̍ fo̍nda᷄ŋ Dēēvi̍o̍o̍. 

31Dīmī Dēēve̍ di̍mi̍ māā Mɛ̄lɛ̄ka̍ me᷅l ndu̍, mbō wa̍ o̍ sɛ̄īyo̍ ni᷄ŋ te̍ wo̍, ō wa̍ māwāā 
sūɛ̍i̍ wa̍ā lāchī dīmīo̍o̍ a̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ 
wāŋnda̍ pīŋīo̍o̍ wo̍, mīīŋgū o̍ mi̍i̍ŋgu̍ yōōmū wo̍ o̍kɔ̄ɔ̄. Ndu̍yɛ̍, mbo̍ dīmī māā ō 
me᷅l di̍a̍llūŋ ndɔ̄ŋ, mī ŋ̄ sɛ̄ le̍. 

32Chi̍i̍sū ko̍ŋ ndu̍ Mɛ̄lɛ̄ka̍ mīŋgi̍ yōōmū ni̍. Na̍a̍ kpe̍de̍ mi̍ ŋ̄ chā ndu̍. 

33O̍ ko̍ŋ kɔ̍ɔ̍lī mi̍ Mɛ̄lɛ̄ka̍ hēl a̍ Chi̍i̍sū. Mbo̍ kē ndu̍ nāa̍ si̍māā bɛ̄ndūa̍a̍ ndu̍ pi̍la̍ 
īkɛ̄i̍. Mbo̍ kē ndu̍ Nyi̍nā ndɔ̄ɔ̍ mɛ̄ɛ̍ Mɛ̍lɛ̄ka̍ fi̍nyā ndɔ̄ o̍ chu̍e̍l ndu̍ būŋgɛ̄i̍ yɛ̍. Nyɛ̄ 
o̍ nyɛ̄ nya̍ chē, mi̍ lā tūɛ̄ī, ō chō māchūāā chɔ̄nɔ᷄ŋndo̍ o̍ Chi̍i̍sū lo̍. 

34Dēēve̍ he̍l ɛ̄chɛ̍nɛ̄ mɛ̄ɛ̍ Chi̍i̍sū he̍l ɛ̄chɛ̍nɛ̄ yɛ̍ le̍. Kɛ̍ mi̍ Dēēve̍ di̍mī māā, mi̍ 
Māsānɔ̄ɔ̍ Mɛ̄lɛ̄ka̍ dīmūl Māsānɔ̍ nūu̍ āā, Cha̍l o̍ bā ni̍ kɛ̍ndɔ̄ɔ̍ chōo̍, 

35mī to̍sa̍ mā yēm ya̍a̍mɔ̍ɔ̍wa̍a̍ nu̍mnda̍, mā wa̍ nu̍m o̍ bā bɛ̄ŋgu̍.” 

36Mi̍ Pītɛ̍ hi̍a̍ū lāchī a̍ sūɛ̍i̍ āā, “Le̍la̍ŋ, nya̍ Chu̍ūwa̍ kpe̍de̍, lā sīna̍ kpe̍nde̍ke̍le̍ māā 
Chi̍i̍sū nya̍ ba᷄ŋ ho̍ō o̍ yɔ̄m sīŋgāfīlāa̍ chōo̍ wo̍, ndu̍ Mɛ̄lɛ̄ka̍ sīīŋgūū Māsānɔ̄ɔ̍ ni̍. 
Mbo̍ sīīŋgūū ndu̍ Ki̍li̍tī, wāna̍ o̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ 
wo̍.” 

37Mɛ̄ɛ̍ wāŋnda̍ ha̍ā tūēī nyɛ̄ Pītɛ̍ dīmi̍ wo̍, mi̍ mɔ̍nɛ̍i̍ bīī nda̍ ta̍u̍. Ma̍ nyūnā Pītɛ̍ a̍ 
wānāā Chi̍i̍sū ve᷅m hɔ̄ltē ndɔ̄ wa̍ ā pīli̍a̍ā āā, “Yɛ̄ɛ̍nɛ̍ na̍a̍ ŋ̄ tōsa̍ yɛ̍, chāa̍ŋāā nāa̍?” 

38Mi̍ Pītɛ̍ lō lo̍ŋ mbo̍ mu̍lī āā, “Lā ma᷄l yɔ᷅ŋndā nyāla̍ wɔ̍ɔ̍ŋnda̍ŋ, mī lā pɛ̄l dīōla̍ 
Chi̍i̍sū Ki̍li̍tīla̍ŋ, mā yīŋ nya̍ mɛ̄ɛ̍ nya̍ chō fa̍ū, le̍ mī Mɛ̄lɛ̄ka̍ ma᷄l nya̍ le̍ yɔ̄ŋndā 
nyāla̍ wɔ̍ɔ̍ŋnda̍ŋ, ndu̍yɛ̍, mbō ke̍ nya̍ Nyi̍nā ndɔ̍ Kāsīo̍o̍. 

39Ō chu̍a̍ būŋgɛ̄i̍ he̍ī nāa̍ nya̍ chūā, a̍ chūāūwāā nyāa̍, a̍ wānāa̍ cho̍ o̍ lɛ̄ŋīī la̍nda̍ŋ 
nde̍ ni᷄ŋ nda̍. Būŋgɛ̄i̍ he̍ī chō le̍ na̍a̍ wānā o̍ wāna̍ Māsānɔ̄ɔ̍ Mɛ̄lɛ̄ka̍ nāa̍ ō vēēlu̍ 
nāa̍ ndu̍ chu̍a̍.” 

40Mi̍ Pītɛ̍ hi̍a̍ū lāchī a̍ nda̍ to̍kpālā fāŋgā fa̍ŋgā chɔ̄mndo̍. Mbo̍ sīlā nda̍ ō kālā ka̍lā 
āā, “Lā pīŋi̍ nya̍ pi̍la̍, yɔ̍ŋi̍ nya̍ sɔ̄la̍ nyɛ̍ pālāa̍ mɛ̄ɛ̍ wānāā kɔ̄l vēsɛ̍i̍ya̍ ha̍ā chō nyɛ̄ 
pālāa̍ sɔ̄la̍ yɛ̍.” 

41Ma̍ yīŋ wānāa̍ la̍a̍la̍ŋ a̍ dīōmndā Pītɛ̍ di̍mi̍ la᷅ŋ nda̍ŋ. Wānāa̍ de̍l wānāā 
lāāla᷄ŋnda̍ chōo̍ pa̍a̍le̍ le̍ŋ nda̍, nda̍ a̍a̍ wa᷅ wāa̍la̍ŋ lā yāa̍. 

42O̍ ko̍ŋ kɔ̍ɔ̍lī, nyɛ̄m wānāā lāāla᷄ŋnda̍ ha̍ā hīōū lāchi̍ a̍ tōsāa̍ wo̍ŋ, mu̍ŋ cho̍ mu᷅ŋ 
ni̍, mi̍ wānāā Chi̍i̍sū ve᷅m hɔ̄ltē ndɔ̄ wa̍ pɛ̄ɛ̄kū nda̍. Ma̍ pīɔ̄ūvi̍āŋ nyɛ᷅m nda̍ nɔ̄ wo̍ŋ. 
Ma̍ hīāū lāchī a̍ nyɛ̄ dīa̍a̍ dīo̍o̍ lātūlu̍, a̍ Mɛ̄lɛ̄ka̍ pīɛ̄īyo̍ mɛ̄ɛ̍ ka̍ā ndāa̍ wa̍ yɛ̍. 

Dīōm pīlɔɔ̍ ̄wānāā lāāla᷄ŋnda̍ tɛɛ̄ŋ̄ 
43Mi̍ wānāā lāāla᷄ŋnda̍ tōsā ka̍a̍ma̍āla̍ŋ a̍ kɔ̄ndɔ̄fi̍lta̍ŋ ta̍u̍. Mi̍ kɔ̄ndɔ̄fi̍llo̍ bīī wānā 
o̍ wānā. 

44Mi̍ wānāā lāāla᷄ŋnda̍ kpo̍u̍ a̍ hi̍a̍ū lāchī a̍ chūūŋgi̍āŋ le̍ndi̍a̍a̍mɔ̍ɔ̍ nāa̍ pi᷅lɛ̍, a̍ 
nyɛ̄m nda᷄ŋ pīɔ̄ūvi̍āŋndo̍. 

45O̍ pi̍sī ko̍ nyɛ᷅m ndɔ̄ɔ̍ŋ, ā pīɔ̄ūvi̍āŋ ka̍ni̍ŋ mu̍ŋ nda̍ kpe̍de̍. Mɛ̄ɛ̍ wāŋndo̍ nɔ̄ ba̍ 
ha̍vɛ̍i̍yo̍ yɛ̍, le̍nde̍ ndu̍ o̍o̍ sɔ̍lā ni̍. 

46Lēpāla̍ o̍ lēpāla̍ chūūŋgi̍āŋndo̍ o̍ chīɛ̍i̍ Mɛ̄lɛ̄ka̍a̍ ni᷄ŋ na̍a̍ pi᷅lɛ̍. Mā hīāū la̍chi̍ a̍ nyɛ̄ 
dīa̍a̍ dīo̍o̍ lātūlu̍ o̍ chīɛ̄īlā ndāla̍ yɛ̍ yɛ̍la̍ŋ ni᷄ŋ. Mā kēna᷅ŋ nyɛ̍ ndā di̍a̍a̍ a̍ kɔ̄ltā 
kɛ̄ndɛ̄, a̍ kɔ̄ltā kūmbīa̍ŋnda̍ŋ. 

47Ā wa̍ Mɛ̄lɛ̄ka̍ sāŋgālāa̍ lɔ̍ɔ̍ lɔ̍ɔ̍. Wāŋnda̍ kpe̍de̍ nda̍ a̍a̍ nɔ̍ bɛ̄ɛ̄le̍ŋ le̍ wānāā 
lāāla᷄ŋnda̍. Lēpāa̍ o̍ lēpāa̍, Māsānɔ̄ɔ̍ Mɛ̄lɛ̄ka̍ ndu̍ o̍o̍ chɔ̍ɔ̍lū wa̍nāā Mɛ̄lɛ̄ka̍ pīŋi̍ wa̍ 
o̍ ku̍ndā wānāā lāāla᷄ŋnda̍ chōo̍. 

Wa̍lta̍ Wānāa̍ Chi̍is̍ūa̍a̍ 3 

Pītɛ ̍nda̍ Chɔŋ᷄ ā siŋ̍gi ̍po̍ bɛv̍ɛi̍y̍o̍ 
1Pāa̍le̍ pi᷅lɛ̍, Pītɛ̍ nda̍ Chɔ᷄ŋ, ā wa̍ kɔ̄la̍ŋ o̍ chīɛ̍i̍ Mɛ̄lɛ̄ka̍a̍ a̍ pāa̍le̍ cha̍lāāle̍ŋ. Ndu̍yɛ̍, 
te̍le̍ŋ nda̍ a̍a̍ pi̍ɛ̍ī Mɛ̍lɛ̄ka̍ wo̍ wa̍ ho̍ō ni̍. Mɛ̄ɛ̍ nda̍ kūɛ̄, ma̍ kōma̍l po̍ bɛ̍vɛ̍i̍yo̍. 

2Pōo̍ ho̍ō yɛ̍, chɔ̍ŋ a̍ vīōlɔ᷄ŋ ndɔ̄ɔ̍, ō wa̍ ō bɛ̄vɛ̍i̍yo̍. Lēpāa̍ o̍ lēpāa̍, wāŋnda̍ chūa̍a̍ 
pōo̍ ho̍ō mā kɛ̄si̍ ndu̍ o̍ chīɛ̍i̍ Mɛ̄lɛ̄ka̍a̍ sōndōo̍, le̍ wānāa̍ wa᷅ lu̍ɛ̍i̍yɔ̄ɔ̍ wa̍ nyɔ̄ɔ̍ŋ 
pīɛ̄īyo̍. Nda̍ a̍a̍ ve̍e̍lū fo̍ndāŋ nda̍ a̍a̍ kɛ̍sī ndu̍ ko̍ŋ ndo̍ āā, Dīō Kɛ̄ndɔ̄ɔ̍. 

3Mɛ̄ɛ̍ po̍ bɛ̍vɛ̍i̍yo̍ ho̍ō chē Pītɛ̍ nda̍ Chɔ᷄ŋ lūɛ̄īyɔ̄ɔ̍, mbo̍ nyɔ̄ɔ̄lu̍ nda̍ le̍ mā ke̍ ndu̍ 
nyɛ̄ pɔ̄mbɔ̄. 

4Ma̍ nūā ndu̍ chi̍kɛ̍ŋ. Mi̍ Pītɛ̍ lo᷅ o̍ ko̍ŋ mbo̍ di̍mūl ndu̍ āā, “To̍fa̍ na̍a̍.” 

5Mbo̍ tōfa̍ nda̍. Ndu̍yɛ̍, ō wa̍ yīya᷄ŋndo̍ māā ā chō ndu̍ nyɛ̄ kē. 

6Mi̍ Pītɛ̍ di̍mūl ndu̍ āā, “I̍ nɔ̍ i̍ka̍ni̍ o̍ īka̍ni̍ le̍. Kɛ̍ I̍ cho̍ nu̍m nyɛ̄ ya̍ nɔ̍ wo̍ kē, I̍ cho̍ 
dīōmndo̍ ho̍ō dīmī o̍ kpāāya̍ cho̍ o̍ dīōla̍ Chi̍i̍sū Ki̍li̍tīla̍ŋ ni᷄ŋ ndo̍, ho̍ō Na̍a̍sa̍lūɛ̄ī. 
Chɔ̍ŋ, mā kūɛ̄.” 

7Dīmīo̍o̍ le̍nde̍, mbo̍ sāā ndu̍ bā kɛ̄ndɔ̄ɔ̍ mbo̍ sīmī ndu̍. O̍ lē pīlɛ̍ ni᷄ŋ kpe̍, mi̍ pēlūŋ 
ndɔ᷄ŋ a̍ bōōndo̍ŋ o̍ pēlo᷄ŋ ŋ̄ sɔ̄lā kpāāyāa̍. 

8Mbo̍ cha᷄ŋ nya̍ mbo̍ sīm. Mbo̍ kāndū bālɔ᷄ŋndo̍. Mbo̍ lūɛ̄ī o̍ bɛ̍ɛ̄ chīɛ̍i̍ Mɛ̄lɛ̄ka̍a̍ nda̍ 
nda̍ā. Ō wa̍ bālɔ̄ɔ̍, a̍ hūūlōo̍, a̍ Mɛ̄lɛ̄ka̍ sāŋgālāa̍. 

9Mɛ̄ɛ̍ wāŋnda̍ kpo̍u̍ a̍ che᷅ ndu̍ kɔ̄la̍ŋ a̍ Mɛ̄lɛ̄ka̍ sāŋgālāa̍, 

10ma̍ lōōnu᷄ŋ ndu̍ māā po̍ ndu̍ o̍o̍ nɔ̍ pāāndū cha᷄lle̍ pīɛ̄īle̍ŋ o̍ chīɛ̍i̍ Mɛ̄lɛ̄ka̍a̍ 
sōndōo̍ wo̍ ni̍, ō nda̍ a̍a̍ ve̍e̍lū āā, Dīō Kɛ̄ndɔ̄ɔ̍ wo̍. Mi̍ kɔ̄ndɔ̄fi̍llo̍ bīī nda̍. Ma̍ 
hāndu᷄ŋ ba᷅la̍ŋ o̍ sōndō a̍ nyɛ̍ yɔ̍nu̍ŋ ndu̍ wo̍. 

Pītɛ ̍so̍ō nāa̍ wāŋnda̍ chūā o̍ chīɛi̍ ̍Mɛl̄ɛk̄a̍a̍ niŋ᷄ 
11Bōōndi̍i̍ po̍ lēpīɛ̄ī yo̍ ho̍ō ō wa̍ Pītɛ̍ nda̍ Chɔ᷄ŋ ō bāāla᷄ŋ nde̍, mi̍ kɔ̄ndɔ̄fi̍llo̍ bīī 
wāŋndā kpe̍de̍. Ma̍ hūŋ a̍ kīlta̍ŋ nda̍ lāchī o̍ tōŋgo̍ chīɛ̍i̍ Mɛ̄lɛ̄ka̍a̍, ō wāŋnda̍ nda̍ 
a̍a̍ ve̍e̍lū āā, Tōŋgo̍ Sɔ̍lɔ̍mɔ̄ŋndo̍ wo̍. 

12Mɛ̄ɛ̍ Pītɛ̍ che᷅ nda̍, mbo̍ dīmūl nda̍ āā, “Chāāŋāā nīāā Chu̍ūwa̍, vɛ᷅ mi̍ he̍ī ī bīī 
nya̍ kɔ̄ndɔ̄fi̍li̍? Vɛ᷅ mi̍ lā wā na̍a̍ tōfāa̍ nu̍a̍ā chi̍kɛ̍ŋ? Lā yīya̍ŋ ma̍yi̍ya᷄ŋ māā kpāāya̍ 
na̍a̍ pi̍la̍a̍ to̍sa̍ ni̍, kɛ̄lɛ̄ŋgāā chōo̍ na̍a̍ ŋ̄ chō wānāā kɛ̄ndɛ̄ Mɛ̄lɛ̄ka̍ o̍ hɔ̄l ni̍, māā 
le̍la̍ŋ pōo̍ ho̍ō kūɛ̄ o̍ pēlūŋ ndɔ̄ɔ̍ŋ chōo̍ ni̍? 

13Mɛ̄lɛ̄ka̍ E̍bīlāha᷅m, a̍ Āa̍se̍, a̍ Che̍kɔ̍pū nda̍ a̍a̍ pi̍ɛ̍ī yo̍, ndu̍ cho̍ yɛ̄ Mɛ̄lɛ̄ka̍ fi̍nyāā 
nāā ma̍māa̍ ni̍, ō ke̍ bu̍ɛ̍ī ndɔ̄ɔ̍ Chi̍i̍sū nāŋɔ̄ɔ̄ ndɔ̄ɔ̍. Chi̍i̍sū ko̍ŋ ndu̍ nya̍ yɔ̄ŋgu̍ le̍ 
mā dīī ndu̍ ni̍. Mɛ̄ɛ̍ Pa̍i̍lē di̍mi̍ le̍ ndu̍ mālɔ̄ɔ̍, mi̍ lā kɛ̄ɛ̄ ndu̍ Pa̍i̍lē o̍ hɔ̄l. 

14Mi̍ lā kɛ̄ɛ̄ wānā sa̍kpōo̍, o̍ di̍i̍ku̍ŋ ho̍ō Mɛ̄lɛ̄ka̍ ndu̍ pīlɛ̍ kpe̍ wo̍. Mi̍ lā dīmūl Pa̍i̍lē 
māā ō me᷄l nya̍ wānā di̍u̍wāa̍. 

15Lā dīī wāna̍ ke᷅ wa᷅ŋnda̍ yōōmū kpe̍e̍kpe̍i̍yo̍ wo̍. Kɛ̍ ndu̍yɛ̍, mi̍ Mɛ̄lɛ̄ka̍ mīŋgī 
ndu̍ yōōmū. Na̍a̍ ŋ̄ chē he̍ī o̍ yɔ̄nɔ᷄ŋndo̍. 

16Kpāāya̍ cho̍ o̍ dīōla̍ Chi̍i̍sūla̍ŋ ni᷄ŋ ndo̍, ndu̍ ke̍ po̍ nya̍ chō ho̍ō chɔ̄ɔ̍, ndu̍yɛ̍ mi̍ 
lā sīnā wa̍la̍ŋ ndo̍ dīāllūŋ kāla᷄ŋ ni̍. Dīōla̍ Chi̍i̍sūla̍ŋ a̍ lāāla᷄ŋ cho̍ chɔ̄nɔ᷄ŋndo̍ o̍ 
Chi̍i̍sū ni̍ŋ ndo̍, ndu̍ si̍ŋgi̍ pōo̍ ho̍ō che̍che̍ŋ ni̍. Nya̍ pi̍la̍ lā chō ni᷅ŋ chɔ̄ɔ̍. 

17“Le̍la̍ŋ chāa̍ŋāā nīa̍a̍, I̍ si̍nā māā nya̍ ni̍, a̍ wānāā nyāā ba̍nāa̍, lā sīna̍ kpe̍e̍kpe̍i̍ 
sa̍bu̍ cho̍ o̍ nyɛ̄ nya̍ tōsa̍ ho̍ō wo̍ ni᷄ŋ ndo̍ le̍. 

18Mi̍ Mɛ̄lɛ̄ka̍ dīmī sīndɛ̄ sa̍na̍a̍ a̍ wānāa̍ su̍a̍ā le̍ Mɛ̄lɛ̄ka̍ kpe̍de̍, māā mɛ̄ɛ̍ mī Ki̍li̍tī 
wāna̍ o̍ chu̍a̍ bu̍ŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ bīī mɔ̍nɛ̍i̍. Nyɛ̄ nda̍ 
dīmi̍ ko̍ŋ ndo̍ ndu̍ yɔ̍nu̍ŋ ho̍ō ni̍. 

19Le̍la̍ŋ, lā ma᷄l yɔ᷅ŋndā nyāla̍ wɔ̍ɔ̍ŋnda̍ŋ, mī lā mūli̍ŋ nāa̍ Mɛ̄lɛ̄ka̍ chūā, le̍ mī 
Mɛ̄lɛ̄ka̍ fāŋa̍ yɔ̄ŋndā nyāla̍ wɔ̍ɔ̍ŋnda̍ŋ nya̍ kɔ̄ɔ̄lī, 

20o̍ ko̍ŋ kɔ̍ɔ̍lī, mbō ke̍ nya̍ bōōndu̍ŋ pɛ̍ŋgīa̍ŋ o̍ nyi̍nāā nyāa̍ ni᷄ŋ, mbō yɔ᷄ŋ vɛ̄lɛ̄ 
Ki̍li̍tī wāna̍ Mɛ̄lɛ̄ka̍ chūe̍l nya̍ pāāndū būŋgɛ̄i̍ yo̍. 

21Ō chō wā ɛ̄chɛ̍nɛ̄ ha̍a̍a̍ mī bōōndi̍i̍ Mɛ̄lɛ̄ka̍ mīŋgī ni̍ŋ nyɛ᷅ o̍ nyɛ̄ tōōsīāā ō sɛ̄nɛ̄īye̍ 
ī fūūlu̍u̍. Le̍nde̍ o̍ di̍mi̍ sīndɛ̄ o̍ wānāā ndūa̍a̍ su̍a̍ā le̍ ndu̍ wa̍ ni᷄ŋ ni̍. 



2290 

 

 
Kisi Bible Quick 

© 2013 Bible Society in Liberia. 
 

 
 

 

22Kāni̍ fo̍ndōle̍, mi̍ Mūu̍sē di̍mī āā, ‘Māsānɔ̄ɔ̍ Mɛ̄lɛ̄ka̍ nyāa̍ chō wāna̍ su̍a̍ā le̍ 
Mɛ̄lɛ̄ka̍ wo̍ yɔ̄ŋ, mɛ̄ɛ̍ o̍ ve᷅m ya̍ yɛ̍. Ndu̍yɛ̍ nya̍ pi̍la̍ tɛ̄ɛ̄ŋ o̍ cho̍ fūlā ni̍. Lā tōsa̍ nyɛ᷅ 
o̍ nyɛ̄ o̍ cho̍ nya̍ dīmūl. 

23Wānā o̍ wāna̍ to̍sa̍ nyɛ᷅ o̍ di̍mī wo̍ le̍, wānā ko̍ŋ chō sōlīo̍o̍ sɔ̄lā wānāa̍ Mɛ̄lɛ̄ka̍a̍ 
tɛ̄ɛ̄ŋ, mbō sɔ̄la̍ pīɔ̍mndo̍.’ ” 

24Mi̍ Pītɛ̍ di̍mī āā, “Wāna̍ su̍a̍ā le̍ Mɛ̄lɛ̄ka̍ wo̍ Sa̍a̍mi̍ɛ̍ɛ̄, a̍ wānāa̍ su̍a̍ā le̍ Mɛ̄lɛ̄ka̍ 
wa̍ a̍ hi᷅ŋ ndu̍ kɔ̄ɔ̄lī wa̍, ā Mɛ̄lɛ̄ka̍ tōsa̍ ma̍ dīmī sɔ̄ɔ̍ŋ wa̍ā lāchī wa̍ kpo̍u̍, ā yōnda̍ 
a̍ pālɛ̍i̍ he̍ī o̍kɔ̄ɔ̄. 

25Le̍ nya̍ Mɛ̄lɛ̄ka̍ chu̍a̍ sīndɛ̄ būŋga᷄ŋ ni̍, būŋgāŋ wānāa̍ su̍a̍ā le̍ Mɛ̄lɛ̄ka̍ wa̍ ā dīmi̍ 
a̍ mu̍ŋ o̍kɔ̄ɔ̄ wo̍ŋ. Ndu̍yɛ̍, le̍ nya̍ Mɛ̄lɛ̄ka̍ yīi̍ sīndɛ̄ kpe̍ma̍a̍ lātūlu̍ a̍ fi̍nyāā nyāā 
ma̍māa̍ ni̍. Mi̍ Mɛ̄lɛ̄ka̍ dīmūl E̍bīlāha᷅m āā, ‘O̍ chūāūwāā nūm a̍ ma̍māa̍ ni᷄ŋ ya̍ I̍ 
cho̍ wāŋnda̍ kpo̍u̍ o̍ chi̍e̍ēŋndo̍ chōo̍ sa̍lā dɔ̄wɔ̄ɔ̄ ni̍.’ ” 

26Mi̍ Pītɛ̍ di̍mī āā, “Le̍la̍ŋ nāa̍ nya̍ chūā fɛ̍lɛ̍ŋ o̍ yɔ̍ŋ bu̍ɛ̍ī ndɔ̍ o̍ hɛ̄li̍ wo̍ le̍ nya̍ sa̍lāa̍ 
dɔ̄wɔ̄ɔ̍. Sa̍lā kōŋ ndu̍ cho̍ ho̍ō ni̍, māā mbō tōsa̍ nya̍ pi̍lɛ̍ŋ pi̍lɛ̍ŋnda̍ fa̍ū mī lā ma᷄l 
yɔ̄ŋndā nyāla̍ wɔ̍ɔ̍ŋnda̍ŋ.” 

Wa̍lta̍ Wānāa̍ Chi̍is̍ūa̍a̍ 4 

Ā kūɛ ̄a̍ Pītɛ ̍nda̍ Chɔŋ᷄ o̍ wa̍nāā bɛn̄dūa̍a̍ lo̍ 
1Pītɛ̍ nda̍ Chɔ᷄ŋ ā lo̍ sūɛ̍i̍ nāa̍ wāŋnda̍ chūā, mi̍ wānāā sōlīāā lāsa̍lāa̍, a̍ bōllē 
wānāa̍ ma̍ndā chīɛ̍i̍ Mɛ̄lɛ̄ka̍a̍ wo̍, a̍ ku̍ndā Sādūsi̍īya̍, ma̍ hūŋ nāa̍ nda̍ chūā. 

2Kāni̍ fo̍ndōle̍, sūɛ̍i̍ wa̍ nda̍ nɛ̄īyo̍ le̍ mɛ̄ɛ̍ wānāā Chi̍i̍sū ve᷅m hɔ̄ltē ndɔ̄ wa̍, ā wa̍ 
wāŋnda̍ pɛ̄ɛ̄kōo̍ māā Chi̍i̍sū mi̍i̍ŋgu̍ yōōmū yɛ̍. Ndu̍yɛ̍ nyɛ̍ yɔ̍nu̍ŋ ko̍ŋ Chi̍i̍sū wo̍ 
ndu̍ chɔ̍m ni̍ māā wānāā vīlɛ̍i̍ya̍ ā chō mīīŋgū yōōmū. 

3O̍ ko̍ŋ kɔ̍ɔ̍lī, ma̍ bīī nda̍. Ma̍ dūāū nda̍ o̍ chīɛ̄ī mānyūmndo̍ ni᷄ŋ le̍ mī pāa̍le̍ŋ lē 
sɛ̄, kāni̍ fo̍ndōle̍, pāa̍le̍ŋ le̍ le̍e̍ de̍l ni᷅ŋ. 

4Kɛ̍, mi̍ wānāā ka̍ ka̍ a̍ tu̍e̍ī nyɛ̄ Pītɛ̍ nda̍ Chɔ᷄ŋ a̍ di̍mi̍ wo̍, ma̍ lāāla᷄ŋ. Pāa̍le̍ le̍ŋ, mi̍ 
pūa̍a̍ ā pīā wāa̍la̍ŋ lā ŋūɛ̍ɛ̍nu̍ a̍ wa̍ o̍ ku̍ndā wānāā lāāla᷄ŋnda̍ chōo̍ wa̍. 

5Dīi̍māndɔ̄ɔ̍, mi̍ Chu̍ūwa̍ wānāā ndāā bɛ̍ndūa̍a̍, a̍ lāŋgba̍ā ndāā ka᷅lla̍, a̍ wānāa̍ 
pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ nda̍, ā chūūŋgi̍āŋ Chūlu̍sɛ̄lɛ̄m chi̍e̍e̍. 

6Māsa̍ wānāā sōlīāā lāsa̍lāa̍ dīōla̍ŋ āā, A̍na̍sī, ō wa̍ lo̍ŋ, a̍ Ka̍ya̍fāā, a̍ Chɔ᷄ŋ, a̍ 
Ālɛ̄kīsa̍ndā, a̍ A̍na̍sī wānāā ndūa̍a̍, ā wa̍ lo̍ŋ. 

7Ma̍ hūŋ a̍ Pītɛ̍ nda̍ Chɔ᷄ŋ nāa̍ nda̍ chūā. O̍ ko̍ŋ kɔ̍ɔ̍lī, ma̍ nyūnā nda̍ āā, “Vɛ̄ɛ̍nɛ̍ 
nya̍ lōōku̍ yɛ̄ po̍ bɛ̍vɛ̍i̍yo̍ ho̍ō sīŋgī? Nɛ̄ɛ̍nɛ̍ ke̍ yɛ̄ nya̍ kpāāyā ko̍ŋ, kɛ̄lɛ̄ŋgāā a̍ dīōla̍ 
nɛ̄ɛ̍nɛ̍ nya̍ tōsa̍ yɛ̄ ndi̍?” 

8O̍ ko̍ŋ, mi̍ Nyi̍nā Kāsīo̍o̍ tūāl Pītɛ̍ kɔ̄ɔ̄lī o̍ lē pīlɛ̍ ni᷄ŋ kpe̍. Mbo̍ dīmūl nda̍ āā, “Nya̍ 
cho̍ Chu̍ūwa̍ bōlle̍ŋ nda̍, a̍ lāŋgba̍ā kālāa̍, 

9lā nyūna̍ na̍a̍ hāū le̍ mī ŋ̄ chɔ᷄m nya̍ īsɔ̄ɔ̍ a̍ mɛ̄ɛ̍ na̍a̍ ŋ̄ lōōku̍ po̍ bɛ̍vɛ̍i̍yo̍ ho̍ō mālā 
yɛ̍. Ndu̍yɛ̍, mi̍ lā nyūnā mɛ̄ɛ̍ o̍ lo̍o̍ku̍ sīōŋgɔ̄ɔ̍ sɔ̄la̍ yɛ̍. 

10Nya̍ fa̍ū a̍ wānā o̍ wāna̍ cho̍ I̍sɔ̍lūɛ̄ī, lā sīna̍ pɛ̍ŋgu̍ māā Chi̍i̍sū Ki̍li̍ti̍ o̍ fu̍la̍ ho̍ō 
Na̍a̍sa̍lūɛ̄ī yo̍, o̍ kpāāya̍ cho̍ o̍ dīōla̍ ndɔ̄la̍ŋ ni᷄ŋ ndo̍ po̍ si̍m ho̍ō wo̍ ō sēŋgū 
che̍che̍ŋ ni̍. Chi̍i̍sū ko̍ŋ ndu̍ nya̍ dīī o̍ yɔ̄m sīŋgāfīlāa̍ chōo̍ ni̍. Kɛ̍ ndu̍yɛ̍, mi̍ Mɛ̄lɛ̄ka̍ 
mīŋgī ndu̍ yōōmū. 

11A̍ Chi̍i̍sū o̍kɔ̄ɔ̄ Yāu̍ Mɛ̄lɛ̄ka̍a̍ dīmi̍ ni̍ māā, pōū nya̍ wānāā tāŋgūlāa̍ kɛ̄ɛ̍ māā ō 
ni᷄ŋ te̍ wo̍ ndu̍ si̍mnu᷄ŋ ni᷅ŋ po̍ū kpe̍e̍kpe̍i̍ sa̍a̍ tāŋgūllo̍ wo̍ ni̍.” 

12Mi̍ Pītɛ̍ hi̍a̍ū lāchī a̍ dīmīo̍o̍ āā, “Ndu̍ pīlɛ̍ kpe̍ nɔ̍lā mbō pīŋi̍ nya̍ ni̍. Kāni̍ 
fo̍ndōle̍, Mɛ̄lɛ̄ka̍ yɔ̄ŋgu̍ wa᷅ŋndā chīe̍e̍ya̍ dīōlā wānā che᷅le̍ŋ o̍ chi̍e̍ēŋndo̍ chōo̍ 
kpo̍u̍ le̍ mī ŋ̄ sɔ̄la̍ pīōŋɔ̄ɔ̍ o̍ ndu̍ ni̍ŋ te̍, mɛ̄ɛ̍ Chi̍i̍sū.” 

13Mɛ̄ɛ̍ wānāa̍ cha̍l o̍ sūɛ̍i̍ he̍ī chōo̍ wa̍ chē mɛ̄ɛ̍ Pītɛ̍ nda̍ Chɔ᷄ŋ a̍ so̍ō kpe̍nde̍ke̍le̍, 
sīōōŋīī ve̍ nda̍ le̍ yɛ̍, mi̍ kɔ̄ndɔ̄fi̍llo̍ bīī nda̍ ta̍u̍. Kāni̍ fo̍ndōle̍, ā sīna̍ māā ā ve̍ 
wa̍nāa̍ pɛ̄lnu᷄ŋ la̍di̍o̍ le̍. Ndu̍yɛ̍, ā ve̍ wa̍nāā sīnāā yāu̍ le̍. Kɛ̄ ndu̍yɛ̍, ma̍ sīnā māā 
Pītɛ̍ nda̍ Chɔ᷄ŋ nda̍ a̍a̍ wa̍ hɔ̄lāā tūlu̍ nda̍ Chi̍i̍sū wa̍ā. 

14Kɛ̍ nda̍ a̍a̍ nɔ̍ nyɛ᷅ o̍ nyɛ̄ dīmīāā le̍. Kāni̍ fo̍ndōle̍, po̍ sɔ̍la̍ sīōŋgɔ̄ɔ̍ wo̍ ō wa̍ īsīsi̍ 
Pītɛ̍ a̍ Chɔ᷄ŋ i̍kɛ̍i̍. 

15Le̍la̍ŋ, ma̍ sōlī nda̍ o̍ bɛ̍ɛ̄. Sōlīo̍o̍ nda̍, ma̍ kāndū sūɛ̍i̍ he̍ī kɛ̄ɛ̄sīa̍a̍ nda̍ pi̍la̍ tɛ̍ɛ̄ŋ. 

16Ma̍ nyūūni̍āŋ āā, “Ō yɛ̄ɛ̍nɛ̍ na̍a̍ ŋ̄ tōsa̍ yɛ̍ a̍ pūa̍a̍ ha̍ā? Wāŋnda̍ kpe̍de̍ 
Chūlu̍sɛ̄lɛ̄m chi̍e̍e̍ na̍nu᷄ŋ ā sīnā māā pūa̍a̍ ha̍ā ā tōsa̍ kɔ̄ndɔ̄fi̍li̍ bɛ̄ndū. Ŋ̄ nɔ̍lā mī 
ŋ̄ sɛ̄ɛ̄ŋgi̍a̍a̍ nyɛ̍ yɔ̍nu̍ŋndo̍ le̍. 

17Kɛ̍ ndu̍yɛ̍, ŋ̄ sīla᷅ŋ nda̍ māā ā di̍mūl lɛ̄ wānā o̍ wānā i̍sɔ̍ɔ̍ a̍ dīōla̍ Chi̍i̍sūla̍ŋ o̍kɔ̄ɔ̄ 
le̍. Yɔ̍ŋi̍ wāŋnda̍ kpo̍u̍ a̍ tu̍e̍i̍ a̍ ndi̍ o̍kɔ̄ɔ̄.” 

18Mɛ̄ɛ̍ nda̍ vēēlu̍ nda̍, ma̍ dōū nda̍ sāwāa̍ āā, “Lā su̍a̍ā lɛ̄ nāa̍ wānā o̍ wānā chu̍a̍ 
a̍ Chi̍i̍sū o̍kɔ̄ɔ̄ le̍, kɛ̄lɛ̄ŋgāā ni᷅ŋ te̍, mī lā pɛ̄ɛ̄ku̍ wānā a̍ ndu̍ o̍kɔ̄ɔ̄.” 

19Mi̍ Pītɛ̍ nda̍ Chɔ᷄ŋ a̍ mu̍lī nda̍ di̍o̍m āā, “Ɔ̍ɔ̄ nyɛ̍ wa᷅ o̍ kɛ̍ndɛ̄ Mɛ̄lɛ̄ka̍ o̍ hɔ̄l lo̍? 
Hɛ̄na᷄ŋ nyāa̍ tōsāa̍, bāā hɛ̄na᷄ŋ Mɛ̄lɛ̄ka̍a̍ tōsāa̍? Nya̍ pi̍la̍ lā kīōlu̍ ya᷅mɛ̍i̍. 

20Kāni̍ fo̍ndōle̍, nyɛ̍ yɔ̍nu̍ŋ mi̍ ŋ̄ chā, ndu̍yɛ̍, mi̍ ŋ̄ tūɛ̄ī yo̍, ŋ̄ nɔ̍lā mī ŋ̄ pɛ̄ŋgi̍ sūɛ̍i̍ a̍ 
ndu̍ o̍kɔ̄ɔ̄ le̍.” 

21Mɛ̄ɛ̍ nda̍ chɔ̄ɔ̄lu̍ nda̍ kɔ̄ŋgɔ̍la̍ŋ, ma̍ māl nda̍. Kāni̍ fo̍ndōle̍, nɛ̄ī o̍ nɛ̄ī ve̍ mɛ̄ɛ̍ nda̍ 
a̍a̍ lo̍o̍ku̍ nda̍ nyɛ̄ yɔ̍ŋ te̍. Kāni̍ fo̍ndōle̍, wāŋnda̍ wa̍ Mɛ̄lɛ̄ka̍ sāŋgālāa̍ le̍ nyɛ̍ 
yɔ̍nu̍ŋndo̍. 

22Po̍ sɔ̄la̍ sīōŋgɔ̄ɔ̄ kɔ̄ndɔ̄fi̍llo̍ ho̍ō wo̍ ndu̍ o̍o̍ hi̍o̍ū ni᷅ŋ wɔ̄sīla̍ŋ be̍le̍-hi̍ɔ̍ɔ̍lu̍. 

Wānāā lāāla᷄ŋnda̍ pīɛi̍ ̍Mɛl̄ɛk̄a̍ 

23Mɛ̄ɛ̍ nda̍ ma᷄l nda̍ dɔ̍ɔ̍, mi̍ Pītɛ̍ nda̍ Chɔ᷄ŋ ā mīīŋgū nāa̍ chāāŋāā ndāa̍ chūā. Ma̍ 
kɔ̍ dōōnu᷄ŋ nda̍ ko̍na̍ a̍ nyɛ̄ wānāā bɛ̄ndūāā sōlīāā lāsa̍lāa̍, a̍ lāŋgba̍ā kālla̍ ā dīmu̍l 
nda̍ wo̍. 

24Mɛ̄ɛ̍ chāāŋāā ndāa̍ tūēī nyɛ̍ yɔ̍nu̍ŋ ndo̍, ma̍ kāndū Mɛ̄lɛ̄ka̍ pīɛ̄īyo̍ dīōm pīlɛ̍ nda̍ 
kpe̍de̍. Ma̍ dīmī āā, “Māsānɔ̄ɔ̍ Mɛ̄lɛ̄ka̍, nu᷄m to̍o̍si̍a̍a̍ ha̍la̍a̍, a̍ chi̍e̍ēŋndo̍, a̍ pēe̍ 
mɛ̄ŋmā īhɛ᷄llo̍ ni̍. Ndu̍yɛ̍, nyɛ̄ o̍ nyɛ̍ cho̍ o̍ nyɔ̄ɔ̍ŋ mu᷅ŋ ni᷄ŋ, nu᷄m to̍o̍si̍a̍a̍ ni̍. 

25Mi̍ Nyi̍nā nu᷄m Kāsīo̍o̍ dūāū dīōmndā nūmnda̍ŋ bu̍ɛ̍ī nūmndo̍ Dēēve̍, fi̍nyā nāā 
ma̍mā o̍ sōndō. Mbo̍ dīmī māā, vɛ᷅ mi̍ kāa̍la̍ che᷅le̍ŋnda̍ŋ lā tūūlū hɔ̄lla̍ nu̍a̍ā? Ā yīi̍ 
de̍fo̍o̍ le̍ Māsānɔ̄ɔ̍, kɛ̍ ā nɔ̍lā ndu̍ le̍. 

26Wānāā bɛ̄ndūa̍a̍ o̍ chi̍e̍ēŋndo̍ chōo̍ ā bɛ̄ɛ̄ndi̍a̍a̍ nda̍ pi̍la̍ le̍ Māsānɔ̄ɔ̍ Mɛ̄lɛ̄ka̍. Mi̍ 
wānāa̍ cho̍ wāŋnda̍ bōlle̍ wa̍ chūūŋgi̍āŋ le̍ sɔ̍ŋgɔ̄ɔ̍ a̍ Māsānɔ̄ɔ̍ Mɛ̄lɛ̄ka̍ nda̍ Ki̍li̍tī, 
wāna̍ o̍ chu̍a̍ būŋgɛ̄i̍ māā ō chō vīōmɔ̄ɔ̄ wo̍.” 

27Ma̍ hīāū lāchī a̍ pīɛ̄īle̍ŋ āā, “Lē kɛ̍ndɛ̍ī, mi̍ Hɛ̍lɔ̄ɔ̄, nda̍ Pɔ̍ŋti̍ɔ̍ɔ̍ Pa̍i̍lē, nda̍ wānāa̍ 
cho̍ a̍ Chu̍ū le̍ wa̍ a̍ wāŋnda̍ I̍sɔ̄lūɛ̄ī ma̍ chūūŋgi̍āŋ chi̍e̍e̍ na̍nu᷄ŋ le̍ Chi̍i̍sū, bu̍ɛ̍i̍ 
nu᷄m ŋ̄ hɛ̄li̍ wo̍ de̍fo̍o̍ yīīyo̍. 

28Nyɛ̄ ŋ̄ kɛ̄ɛ̄si̍a̍a̍ sīndɛ̄ māā ō yɔ̄nu̍ŋ ndo̍ ndu̍ kpe̍e̍kpe̍i̍ nda̍ chūūŋgi̍āŋ ho̍ō ma̍ 
tōsā ni̍. A̍ kɛ̍ɛ̍si̍a̍a̍ nyɛ̄ ndu̍ o̍o̍ nɔ̍ le̍ yɔ̄nɔ᷄ŋndo̍ wo̍. Kāni̍ fo̍ndōle̍, nūm ā nɔ̄ kpāāyā 
ko̍ŋ. Ndu̍yɛ̍, le̍nde̍ nūm o̍o̍ hɛ̍na̍ŋ māā ī yɔ̄nu̍ŋ ni̍. 

29Le̍la̍ŋ, Māsānɔ̄ɔ̍ Mɛ̄lɛ̄ka̍, ya̍ŋ ni᷅la̍ŋ o̍ kɔ̄ŋgɔ̄līa̍ŋnda̍ nda̍ chō na̍a̍ la̍ŋ. To̍sa̍ mī 
bu̍ɛ̍i̍yāā nūmnda̍ dīmi̍ sūɛ̍i̍ nu̍mnde̍ kpe̍nde̍ke̍le̍ sīōōŋīī bɛ̍ɛ̍ ī ve᷅ nda̍ le̍. 

30To̍sa̍ mī wāŋnda̍ sɔ̄la̍ sīōŋgɔ̄ɔ̍, ndu̍yɛ̍ mā to̍sa̍ mī ŋ̄ tōsa̍ ka̍a̍ma̍āla̍ŋ a̍ 
kɔ̄ndɔ̄fi̍lta̍ŋ a̍ dīōla̍ bu̍ɛ̍ī nūmndo̍ Chi̍i̍sū la̍ŋ.” 

31Mɛ̄ɛ̍ nda̍ chīi̍ Mɛ̄lɛ̄ka̍ pīɛ̄ī, mi̍ fo̍ndāŋ nda̍ wa̍ īchāli̍ wo̍ nyīīyā. Mi̍ Nyi̍na̍ Kāsi̍ 
Mɛ̄lɛ̄ka̍a̍ tūāl nda̍ kɔ̄ɔ̄lī, mɛ̄ɛ̍ nda̍ chō fa̍ū. Ma̍ kāndū sūɛ̍i̍ Mɛ̄lɛ̄kɛ̍i̍ dīmīo̍o̍ 
kpe̍nde̍ke̍le̍, sīōōŋīī ve̍ nda̍ le̍. 

Wānāā lāāla᷄ŋnda̍ pīɔū̄via̍̄ŋ nyɛm᷅ nda̍ nɔ ̄wo̍ŋ 
32Wānāā lāāla᷄ŋnda̍ kpo̍u̍, kɔ̄ltā ndāla̍ŋ a̍ yīya᷄ŋnda̍ ndāla̍ŋ lā wa̍ nāa̍ pi᷅lɛ̍. Ma̍ hīāū 
lāchī a̍ nyɛ̄ o̍ nyɛ̄ nda̍ nɔ̄ pīɔ̄ūvi̍āŋndo̍. Wānā o̍ wānā di̍mi̍ nu̍a̍ā māā nyɛ̄ o̍ nyɛ̄ o̍ 
nɔ̍ ō chō le̍ ndu̍ pīlɛ̍ le̍. 

33Mi̍ wānāā Chi̍i̍sū ve᷅m hɔ̄ltē ndɔ̄ wa̍, hīāū lāchī a̍ wāŋnda̍ dīmūllo̍ ō kālā ka̍lā, 
māā Māsānɔ̄ɔ̍ Chi̍i̍sū mi̍i̍ŋgu̍ yōōmū. Mi̍ Mɛ̄lɛ̄ka̍ dūāū nda̍ sa̍lā ndɔ̄ bɛ̍ndōo̍ chōo̍ 
nda̍ kpo̍u̍. 

34Wānā o̍ wānā ve̍ nda̍ tɛ̄ɛ̄ŋ mī fɛ̍li̍ nyɛ̄ o̍ nyɛ̄ wa̍ ndu̍ le̍. Wānāā nda̍ a̍a̍ nɔ̍ chīɛ̄īla̍ŋ 
kɛ̄lɛ̄ŋgāā kpe̍le̍la̍ŋ nda̍ tɛ̄ɛ̄ŋ nda̍, pīīsūūwo̍. 

35Ā pīsi̍ pɛ̍, ā hīŋ a̍ ka̍ni̍ŋ mu̍ŋ nāa̍ wānāā Chi̍i̍sū ve᷅m hɔ̄ltē ndɔ̄ wa̍ chūā, ā pīɔ̍u̍ 
mu̍ŋ. Mɛ̄ɛ̍ wāŋndo̍ ndu̍ o̍o̍ nɔ᷅ ba̍ hāvɛ̍i̍yo̍ yɛ̍, le̍nde̍ ndu̍ o̍o̍ sɔ̄lā ni̍. 

36Wānā pi᷅lɛ̍ wa̍ nda̍ tɛ̄ɛ̄ŋ dīōlā ndɔ̄la̍ŋ āā, Chōo̍sɛ̍. O̍ pūlāle̍ Li̍vāīle̍ŋ chōo̍ ndu̍ o̍o̍ 
fu̍la̍ ni̍, chɔ̄nɔ᷄ŋndo̍ o̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ. Wānāā Chi̍i̍sū ve᷅m hɔ̄ltē ndɔ̄ wa̍ 
nda̍ a̍a̍ ve̍e̍lū ndu̍ vɛ̄lɛ̄ āā, Ba̍a̍na̍bāā. Ko̍ŋ cho̍ māchūāā ni̍ wāna̍ dɛ̍ɛ̍nīāā wa̍nā 
kɔ᷅llo̍ wo̍. 

37Mbo̍ pīsī kpe̍le̍ ndɔ̄ɔ̍. Mbo̍ hūŋ a̍ ka̍ni̍ŋ mu᷅ŋ nāa̍ wānāā Chi̍i̍sū ve᷅m hɔ̄ltē ndɔ̄ 
wa̍ chūā. 

Wa̍lta̍ Wānāa̍ Chi̍is̍ūa̍a̍ 5 

Ānāna̍a̍yā nda̍ Sāfil̍ūā 
1Kɛ̍ ndu̍yɛ̍, po̍ pi᷅lɛ̍ wa̍ nda̍ tɛ̄ɛ̄ŋ dīōla̍ŋ āā, Ānāna̍a̍yā, la̍a̍ ndɔ̍ dīōla̍ŋ āā, Sāfi̍lūā. 
Nda̍ bɛ̍ɛ̍ ma̍ pīsī kpe̍le̍ ndāa̍. 

2Kɛ̍ mɛ̄ɛ̍ o̍ pi̍si̍, mbo̍ fāŋā ka̍ni̍o̍ŋ ŋ̄ ti᷄ŋ lēchōo̍. Mbo̍ hūŋ a̍ ŋ̄ ti᷄ŋ nāa̍ wānāā Chi̍i̍sū 
ve᷅m hɔ̄ltē ndɔ̄ wa̍ chūā. La̍a̍ ndɔ̄ ndu̍ o̍o̍ si̍nā a̍ ndi̍ o̍kɔ̄ɔ̄. 

3O̍ ko̍ŋ kɔ̍ɔ̍lī, mi̍ Pītɛ̍ nyu̍nā ndu̍ āā, “Ānāna̍a̍yā, vɛ᷅ ma̍ chɛ̄l mi̍ Māsa̍ Nyi̍nāā 
Wɔ̄ɔ̍ŋnda̍ tūāl nu̍m kɔ̄ɔ̄lī mbo̍ tōsā ma̍ dīmūl Nyi̍nā Kāsīo̍o̍ chōōla̍ŋ? Vɛ᷅ ma̍ fāŋā 
ka̍ni̍ŋ ŋ̄ pīsi̍ kpe̍lo̍o̍ wo̍ŋ lēchōo̍? 

4Lɔ̍ɔ̍ pa̍ ŋ̄ pīsī kpe̍le̍ ko̍ŋ nūm ko̍ni̍ nūm o̍o̍ nɔ̍ ndu̍ ni̍. Pīsī ŋ̄ pīsi̍ ndu̍ wo̍ bɛ̍ɛ̍, nūm 
ko̍ni̍ nūm o̍o̍ nɔ̍ ka̍ni̍ŋ mu̍ŋ ni̍. Kɛ̍, vɛ᷅ ma̍ kɛ̄ɛ̄sīāā o̍ kɔ̄l nūmndo̍ ni᷄ŋ le̍ sūɛ̍i̍ wa̍ā 
nu̍a̍ā tōsāa̍? Ō cho̍ wa᷅na̍ chi̍e̍e̍ le̍ ŋ̄ dīmu̍l chōōla̍ŋ te̍. Mɛ̄lɛ̄ka̍ ŋ̄ dīmu̍l chōōla̍ŋ ni̍.” 

5Mɛ̄ɛ̍ Ānāna̍a̍yā tu̍e̍ī sūɛ̍i̍ he̍ī, mbo̍ dēl. Mbo̍ wū. Mi̍ sīōōŋnde̍ bīī wānā o̍ wāna̍ 
tu̍e̍ī nyɛ̍ yɔ̍nu̍ŋ ndo̍. 

6Mi̍ chūāā pīāāndūa̍a̍ lūɛ̄ī ma̍ mɔ̄ɔ̄sīāā ndu̍. Ma̍ kɔ̍ chɔ᷅ ndu̍. 

7Mɛ̄ɛ̍ te̍le̍ŋ ti̍ŋ hīōū, mi̍ la̍a̍ ndɔ̄ hu᷅ŋ nāa̍ Pītɛ̍ wa̍ wa̍. Kɛ̍ ndu̍ o̍o̍ si̍na̍ wɔ̍ nyɛ̍ yɔ̍nu̍ŋ 
a̍ pɔ̍nɔ̍ ndɔ̄ wo̍ le̍. 

8Mi̍ Pītɛ̍ nyu̍nā ndu̍ āā, “Kpe̍le̍ nya̍ pīsi̍ nya̍ pɔ̍nɔ̍ nu̍m ndo̍, nyɛ̄ sɔ̄lāā kōŋ kpe̍de̍ 
cho̍ ho̍ō ni̍?” Mbo̍ chɛ̄l āā, “M̍m̄, kpe̍de̍ cho̍ ko̍ŋ ni̍.” 

9Mi̍ Pītɛ̍ nyu̍nā ndu̍ āā, “Vɛ᷅ nūm ni̍, pɔ̍nɔ̍ nu̍m ni̍, mi̍ lā chɛ̄la᷅ŋ le̍ Nyi̍na̍ Māsānɔ̄ɔ̍ 
Mɛ̄lɛ̄ka̍a̍ tɔ̄ɔ̄nda᷄ŋndo̍?” Mbo̍ dīmūl ndu̍ āā, “Pūa̍a̍ chɔ̍ pɔ̍nɔ̍ nu̍m nda̍ ā lāŋga̍ hu᷅ŋ. 
Ā chō o̍ dīō. Ndu̍yɛ̍, nūm bɛ̍ɛ̍ ā chō lākɔ̄ a̍ nūm.” 

10O̍ lē pīlɛ̍ ni᷄ŋ kpe̍ mbo̍ dēl lɛ̄ŋ ndu̍ o̍ hɔ̄l. Mbo̍ wū. Mɛ̄ɛ̍ pūa̍a̍ lūɛ̄ī, ma̍ chā māā ō 
vī. Ndu̍ bɛ̍ɛ̍ ma̍ chūā ndu̍. Ma̍ kɔ̍ chɔ᷅ ndu̍ pɔ̍nɔ̍ ndɔ̍ īkɛ̄i̍. 

11Mi̍ sīōōŋīī bɛ̄ndūe̍i̍ bīī ku̍ndā wānāā lāāla᷄ŋnda̍ kpe̍de̍ a̍ wānā o̍ wāna̍ tu̍e̍ī nyɛ̍ 
yɔ̍nu̍ŋ ndo̍. 

Wānāā Chii̍s̍ū ve᷅m hɔl̄tē ndɔ ̄wa̍ ā sīŋgi ̍wāŋnda̍ ta̍u̍ 

12Mi̍ wānāā Chi̍i̍sū ve᷅m hɔ̄ltē ndɔ̄ wa̍ ā tōsā wa̍lta̍ kɔ̄ndɔ̄fi̍lta̍ŋ, a̍ ka̍a̍ma̍āla̍ŋ ta̍u̍ 
wa᷅ŋnda̍ tɛ̄ɛ̄ŋ. O̍ tōŋgo̍ nda̍ a̍a̍ ve̍e̍lū āā, Tōŋgo̍ Sɔ̍lɔ̍mɔ̄ŋndo̍ wo̍ lo̍ŋ wānāā 
lāāla᷄ŋnda̍ kpe̍de̍ nda̍ a̍a̍ chu̍ūŋgi̍āŋ ni̍. 

13Wānā o̍ wāna̍ ndu̍ o̍o̍ ve̍ wa̍nā la̍a̍la᷄ŋ kpe̍e̍kpe̍i̍ le̍, ndu̍ o̍o̍ chɛ᷅l mī ndu̍ o̍o̍ lu̍ɛ̍ī 
nda̍ tɛ̄ɛ̄ŋ te̍. Kɛ̍, wāŋnda̍ kpe̍de̍ a̍a̍ di̍mī sɔ̍ɔ̍ŋ kɛ̍ndɔ᷄ŋ ta̍u̍ a̍ nda̍ o̍kɔ̄ɔ̄. 

14O̍ ko̍ŋ kɔ̍ɔ̍lī, mi̍ wāŋ pīāāndūa̍a̍, a̍ wāŋ lāāndūa̍a̍ chɔ̄ɔ̄lū lāāla᷄ŋ a̍ Māsānɔ̄ɔ̍ 
Mɛ̄lɛ̄ka̍. Ma̍ dēl o̍ ku̍ndā wānāā lāāla᷄ŋnda̍ chōo̍. 

15Le̍ kɔ̄ndɔ̄fi̍ltā wānāā Chi̍i̍sū ve᷅m hɔ̄ltē ndɔ̄ wa̍ ā wa̍ tōsāa̍ la̍ŋ, mi̍ wāŋnda̍ hūŋ 
a̍ wānāā lānāāwa̍ ma̍ yɛ̄ɛ̄mbūū nda̍ o̍ nɛ̄īla̍ŋ o̍ kpēlēla̍ŋ chōo̍, ā pūm o̍ wāla̍la̍ŋ 
chōo̍ le̍ mī wūndu̍le̍ Pītɛ̍le̍ŋ, lē pīla̍ŋ bɛ̍ɛ̍ a̍ ti̍ŋ lɔ̍ɔ̍ o̍ wa᷅ hi̍o̍u̍wɔ̄ɔ̍ wo̍. 

16Mi̍ wāŋnda̍ fūlā ta̍u̍ ta̍u̍ o̍ chi̍e̍e̍ŋ ba̍lu̍ Chūlu̍sɛ̄lɛ̄m ndo̍ŋ. Ma̍ hūŋ a̍ wānāā lānāā 
ndāa̍ a̍ wānāā nyi̍nāā wɔ̄ɔ̍ŋnda̍ wa̍ kɔ̄ɔ̄lī wa̍. Nda̍ kpe̍de̍ ma̍ sīāŋgū. 

Wānāā Chii̍s̍ū ve᷅m hɔl̄tē ndɔ ̄wa̍ bīī mɔn̍ɛi̍ ̍
17Mi̍ māsa̍ wānāā sōlīāā lāsa̍lāa̍, nda̍ wānāa̍ wa̍ ndu̍ kɔ̄ɔ̄lī wa̍, a̍ wa̍ o̍ ku̍ndā 
Sādūsi̍īya̍ chōo̍ wa̍, ma̍ chūā nɛ̄īyɔ᷄ŋ wānāā Chi̍i̍sū ve᷅m hɔ̄ltē ndɔ̄ wa̍. Ma̍ kɛ̄ɛ̄sīāā 
le̍ īsɔ̄ɔ̍ to̍sā a̍ ndi̍ o̍kɔ̄ɔ̄. 

18Ma̍ bīī wānāā Chi̍i̍sū ve᷅m hɔ̄ltē ndɔ̄ wa̍. Ma̍ dūāū nda̍ o̍ chīɛ̄ī mānyūmndo̍ ni᷄ŋ 
wa᷅ŋnda̍ o̍ hɔ̄l. 

19Kɛ̍, nyūmmā māŋ mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ kūmbī dīōla̍ŋ o̍ chīɛ̄ī 
mānyūmndo̍. Mbo̍ sōlī nda̍. Mbo̍ dīmūl nda̍ āā, 

20“Lā kɔ̍ si᷅m o̍ bɛ̍ɛ̄ chīɛ̍i̍ Mɛ̄lɛ̄ka̍a̍, mī lā kɔ̍ di̍mūl wāŋnda̍ nyɛ̄ o̍ nyɛ̄ cho̍ a̍ yōōmū 
sɛ̄nɛ̄īyo̍ ho̍ō o̍kɔ̄ɔ̄.” 

21Mi̍ wānāā Chi̍i̍sū ve᷅m hɔ̄ltē ndɔ̄ wa̍ tōsā nyɛ̄ ki̍i̍la̍nɔ̍ Mɛ̄lɛ̄ka̍a̍ dīmi̍ wo̍. Ma̍ kɔ̍ 
lu̍ɛ̍ī o̍ bɛ̍ɛ̄ chīɛ̍i̍ Mɛ̄lɛ̄ka̍a̍ a̍ pāa̍le̍ si̍a̍āle̍ŋ. Ma̍ kāndū wāŋnda̍ pɛ̄ɛ̄kōo̍. Mi̍ māsa̍ 
wānāā sōlīāā lāsa̍lāa̍, nda̍ wānāa̍ wa̍ ndu̍ kɔ̄ɔ̄lī wa̍ vēēlū lāŋgba̍ā kālāa̍ ki̍a̍lū 
ya᷅ma̍ŋnda̍ fa̍ū. Ma̍ bīī bɔ̄ŋa᷅ŋ bɛ̄ndōo̍. O̍ ko̍ŋ kɔ̍ɔ̍lī, ma̍ vīām wāŋnda̍ o̍ chīɛ̄ī 
mānyūmndo̍ le̍ mā kɔ̍ hu᷅ŋ a̍ wānāā Chi̍i̍sū ve᷅m hɔ̄ltē ndɔ̄ wa̍. 

22Kɛ̍, mɛ̄ɛ̍ so̍vɛ̄i̍ya̍ fūūlu̍u̍, ā kōma̍l nda̍ o̍ chīɛ̄ī mānyūmndo̍ ni᷄ŋ te̍. Ma̍ mīīŋgū. 
Ma̍ kɔ̍ do̍u̍nu᷄ŋ wa̍nāā bɛ̄ndūa̍a̍ ko̍na̍ āā, 

23“Mɛ̄ɛ̍ na̍a̍ ŋ̄ fūūlu̍u̍ o̍ chīɛ̄ī mānyūmndo̍, mi̍ ŋ̄ sāālu᷄ŋ di̍ōla̍ŋ kpe̍de̍ la̍ be̍ŋīāā 
kpa̍ŋ kpa̍ŋ. So̍vɛ̄i̍ya̍ wā mɛ̄ŋgɛ̄lāa̍ o̍ dīōla̍ŋ kpe̍de̍. Kɛ̍ mɛ̄ɛ̍ na̍a̍ ŋ̄ kūmbi̍ dīōla̍ŋ, ŋ̄ 
sēēlu̍ŋ wa᷅nā o̍ wānā le̍ni̍ŋ te̍.” 

24Wānāa̍ ma̍ndā chīɛ̍i̍ Mɛ̄lɛ̄ka̍a̍ wa̍, bōllē ndāle̍ŋ ni̍, a̍ wānāā bɛ̄ndūa̍a̍ le̍ wānāā 
sōlīāā lāsa̍lāa̍, mɛ̄ɛ̍ nda̍ tūēī nyɛ̍ yɔ̍nu̍ŋ ndo̍, ma̍ dīmī āā, “I̍ māā vɛ̄ɛ̍nɛ̍ cho̍ yɛ̄ 
he̍ī?” 

25Mi̍ wānā pi᷅lɛ̍ lūɛ̄ī nāa̍ wānāā bɛ̄ndūa̍a̍ ha̍ā ā wa̍ wa̍. Mbo̍ dīmūl nda̍ āā, “Pūa̍a̍ 
nya̍ dɔ̄ū o̍ chīɛ̄ī mānyūmndo̍ ni᷄ŋ nda̍, ā chō wāŋnda̍ pɛ̄ɛ̄kōo̍ o̍ bɛ̍ɛ̄ chīɛ̍i̍ Mɛ̄lɛ̄ka̍a̍, 
mɛ̄ɛ̍ na̍a̍ ŋ̄ sūāā nu̍a̍ā yɛ̍.” 

26Mi̍ wānā bɛ̍ndu̍ wa̍ ko̍ŋ po̍li̍si̍i̍ya̍ ha̍ā bōlle̍ŋ ndo̍, ō chūā pōli̍sīi̍yāā ndūa̍a̍ ma̍ 
kɔ̍ hu᷅ŋ a̍ wānāā Chi̍i̍sū vēm hɔ̄ltē ndɔ̄ wa̍. Kɛ̍ ā yɔ᷄ŋ nda̍ nyɛ̄ o̍ nyɛ̄ le̍, kāni̍ fo̍ndōle̍, 
ā wa̍ sīōōŋnde̍ le̍ wāŋnda̍, yɔ̍ŋi̍ nda̍ vīi̍ nda̍ a̍ pōūta̍ŋ. 

27Ma̍ lūɛ̄ī a̍ wānāā Chi̍i̍sū ve᷅m hɔ̄ltē ndɔ̄ a̍. Ma̍ sīmī nda̍ lāŋgba̍ā kālāa̍ ki̍a̍lū 
ya᷅ma᷅ŋ nda̍ lāchi̍. Mi̍ māsa̍ wānāā sōlīāā lāsa̍lāa̍ nyūnā nda̍ āā, 

28“Ŋ̄ dōu̍ nya̍ sāwāa̍ ō kālā ka̍lā māā lā pɛ̍ɛ̍kū lɛ̄ wāŋndā sɔ̄ɔ̍ŋ Chi̍i̍sū wa̍ pɛ̄ɛ̄kōo̍ 
wo̍ŋ te̍ le̍? Kɛ̍, lā tōfa̍ nyɛ᷅ nya̍ tōsa̍ wo̍. Lā tōsa̍ mi̍ wāŋnda̍ kpo̍u̍ Chūlu̍sɛ̄lɛ̄m a̍ 
tu̍ɛ̍ī a̍ pɛ̄ɛ̄ku̍ nyāa̍ ho̍ō o̍kɔ̄ɔ̄. Ndu̍yɛ̍, lā hɛ̄na̍ŋ mī lā hēēlu̍ na̍a̍ pīɔ̍m ndɔ̄ɔ̍ o̍ lēbōl.” 

29Mi̍ Pītɛ̍ a̍ wānāā Chi̍i̍sū ve᷅m hɔ̄ltē ndɔ̄ wa̍ ā pīli̍a̍ā mūlūl nda̍ āā, “Nyɛ̄ Mɛ̄lɛ̄ka̍ 
dīmūl na̍a̍ wo̍, ndu̍ na̍a̍ ŋ̄ nɔ̄ ni̍ mī ŋ̄ tōsa̍, ō cho̍ nyɛ᷅ wāŋndā chīe̍e̍ya̍ dīmī wo̍ le̍. 

30Mɛ̄ɛ̍ nya̍ ba᷄ŋ Chi̍i̍sū o̍ yɔ̄m sīŋgāfīlāa̍ chōo̍, mi̍ lā dīī ndu̍. Kɛ̍ ndu̍yɛ̍, mi̍ Mɛ̄lɛ̄ka̍ 
fi̍nyāā nāā ma̍māa̍ nda̍ a̍a̍ pi̍ɛ̍ī yo̍ mīŋgī ndu̍ yōōmū. 

31O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ kē ndu̍ nāa̍ si̍māā bɛ̄ndūa̍a̍ ndu̍ pi̍la̍ īkɛ̄i̍. Mbo̍ sīīŋgūū 
ndu̍ Māsāa̍. Mbo̍ sīīŋgūū ndu̍ vɛ̄lɛ̄ Wānā Pi̍ŋīa̍a̍ le̍ mī wāŋnda̍ I̍sɔ̄lūɛ̄ī a̍ sɔ̄la̍ nɛ̄i̍ 
nda̍ māl yɔ᷅ŋndā ndāla̍ wɔ̍ɔ̍ŋnda̍ŋ ndo̍ le̍ mī Mɛ̄lɛ̄ka̍ ma᷄l nda̍ le̍ yɔ̄ŋndā ndāla̍ 
wɔ̍ɔ̍ŋnda̍ŋ. 

32Na̍a̍ ni̍, a̍ Nyi̍na̍ Kāsīo̍o̍ ō Mɛ̄lɛ̄ka̍ kē wa̍nāa̍ tu̍ɛ̍ī ndu̍ dīōm nda̍, ŋ̄ chō se̍īya̍ a̍ 
nyɛ̍ yɔ̍nu̍ŋ ndo̍.” 

33Mɛ̄ɛ̍ wānāā bɛ̄ndūa̍a̍ tūēī dīōmnda̍ŋ nda᷅ŋ, ma̍ tūūlū kɔ̄l. Ma̍ yēēmā le̍ nda̍ 
dīyɔ̄ɔ̍. 

34Kɛ̍, wānā pi᷅lɛ̍ wa̍ lāŋgba̍ā kālāa̍ ki̍a̍lū ya᷅ma̍ŋ nda̍ tɛ̄ɛ̄ŋ dīōla̍ŋ āā, Kāme̍līāl. O̍ 
ku̍ndā Fālīsi̍īya̍ chōo̍ ndu̍ o̍o̍ fu̍la̍ ni̍. Ndu̍yɛ̍, wāna̍ pɛ̍ɛ̍kū wa᷅ŋnda̍ sāwāla̍ 
Mɛ̄lɛ̄ka̍la̍ŋ ndo̍ o̍ wa̍ ni̍. Wāŋnda̍ kpe̍de̍ nda̍ a̍a̍ nɔ̍ bɛ̄ɛ̄le̍ŋ le̍ ndu̍. Mbo̍ sīm mbo̍ 
dīmī māā ā fūla̍ a̍ wānāā Chi̍i̍sū ve᷅m hɔ̄ltē ndɔ̄ wa̍ o̍ bɛ̍ɛ̄. 

35Mbo̍ dīmūl lāŋgba̍ā kālla̍ āā, “Chāa̍ŋāā nīāā Chu̍ūwa̍, lā mānda̍ŋ a̍ nyɛ̄ nya̍ 
hɛ̄na̍ŋ le̍ tōsāa̍ a̍ pūa̍a̍ ha̍ā wo̍. 

36Wɔ̄sīlā ti᷄ŋ ko̍ni̍ la̍ hi̍o̍ū wɔ̄ ni̍, mi̍ po̍ pi᷅lɛ̍ dīōla̍ŋ āā, Ti̍o̍o̍dɔ̄ɔ̄, mbo̍ si̍i̍ŋgūū ndu̍ 
pi̍la̍ wānā bɛ̍ndū. Mi̍ wāŋnda̍ kɛ̄mɔ̄ɔ̍ lē hīɔ̍ɔ̍lu̍ a̍ tu̍āl ndu̍ kɔ̄ɔ̄lī. Kɛ̍ o̍ ko̍ŋ kɔ̍ɔ̍lī, ma̍ 
dīī ndu̍. Dīyɔ̄ɔ̍ ndu̍, mi̍ wānāa̍ wa̍ ndu̍ kɔ̄ɔ̄lī wa̍ ā sāŋnu᷄ŋ. Mi̍ sūɛ̍i̍ ke̍ŋ tāmbū. 

37O̍ ndu̍ kɔ̍ɔ̍lī, a̍ te̍le̍ŋ nda̍ wa̍ wāŋnda̍ chɔ̄mndo̍ wo̍, mi̍ po̍ pi᷅lɛ̍ dīōla̍ŋ āā, Chu̍dā, 
ō ndu̍ o̍o̍ fu̍la̍ o̍ būŋgɛ̄ī Kāli̍līve̍ ni᷄ŋ ndo̍, mbo̍ chūā wāŋnda̍ le̍ ndu̍ tōlɔ̄ɔ̍ kɔ̄ɔ̄lī. 
Ndu̍ bɛ̄ɛ̄, ma̍ dīī ndu̍. Mi̍ wānāa̍ wa̍ ndu̍ kɔ̄ɔ̄lī wa̍ sāŋnu᷄ŋ. 

38Le̍la̍ŋ, I̍ cho̍ nya̍ sīlā o̍ sūɛ̍i̍ he̍ī ni᷄ŋ. Lā ma᷄l pu̍a̍a̍ ha̍ā o̍ bā ndāa̍ chōo̍. Lā ma᷄l nda̍ 
ā kɔ̄nu̍ŋ. Kāni̍ fo̍ndōle̍, tē ō wa̍ wāna̍ chi̍e̍e̍ pɛ̍ si̍i̍ kɛ̍ɛ̍si̍a̍a̍ sɔ̄ɔ̍ŋ mu᷅ŋ a̍ wa̍lta̍ŋ nda᷅ŋ 
ni̍, mɛ̄ɛ̍ ā chō dēmā. 

39Kɛ̍, tē ō wa̍ pɛ̍ Mɛ̄lɛ̄ka̍ kɛ̍ɛ̍si̍a̍a̍ wa̍lta̍ nda̍ chō la᷅ŋ nda̍ŋ ni̍, mɛ̄ɛ̍ lā nɔ̍lā nda̍ kpāā 
le̍. Ndu̍yɛ̍ o̍ ko̍ŋ kɔ̍ɔ̍lī, nya̍ pi̍la̍ chō sīmnɔ᷄ŋ wa̍nāā sɔ̄ŋgāā a̍ Mɛ̄lɛ̄ka̍.” 

Ma̍ yāŋ nyɛ̄ Kāme̍līāl di̍mi̍ wo̍ nīla̍ŋ. 

40O̍ ko̍ŋ kɔ̍ɔ̍lī, ma̍ ve̍e̍lū wānāā Chi̍i̍sū ve᷅m hɔ̄ltē ndɔ̄ wa̍. Ma̍ lūɛ̄ī. Mɛ̄ɛ̍ nda̍ lūɛ̄ī, 
mi̍ wānāā bɛ̄ndūa̍a̍ tōsā ma̍ lūāā nda̍. O̍ ko̍ŋ kɔ̍ɔ̍lī, ma̍ sīlā nda̍ māā ā di̍mūl lɛ̄ 
wāŋnda̍ a̍ dīōla̍ Chi̍i̍sūla̍ŋ o̍kɔ̄ɔ̄ le̍. Ma̍ māl nda̍. Ma̍ kūānu᷄ŋ. 

41Mi̍ wānāā Chi̍i̍sū ve᷅m hɔ̄ltē ndɔ̄ wa̍ māl fo̍ndāŋ lāŋgba̍ā kālla̍ wa̍ wo̍, a̍ kɔ̄l 
kɛ̍ndɛ̄ kāni̍ fo̍ndōle̍, le̍ mɛ̄ɛ̍ Mɛ̄lɛ̄ka̍ chu̍a̍ nda̍ māā ā bɛ̄nda̍ le̍ mā sɔ̄la̍ nyɛ̄ pālāa̍ 
le̍ Chi̍i̍sū yɛ̍. 

42Ma̍ hīāū lāchī a̍ bālɔ̄ɔ̍ o̍ chīɛ̄īla̍ŋ a̍ o̍ bɛ̍ɛ̄ chīɛ̍i̍ Mɛ̄lɛ̄ka̍a̍, lēpāa̍ o̍ lēpāa̍ a̍ wāŋnda̍ 
pɛ̄ɛ̄kōo̍ a̍ nda̍ yōōŋgū kɛ̄ndɔ̄ɔ̍ chɔ̄mndo̍ māā Chi̍i̍sū ndu̍ cho̍ Ki̍li̍tī, wāna̍ Mɛ̄lɛ̄ka̍ 
chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ni̍. 

Wa̍lta̍ Wānāa̍ Chi̍is̍ūa̍a̍ 6 

Ā hɛl̄i ̍wānāā ŋɔm᷄mɛu̍̄ 
1O̍ bōōndi̍i̍ ke̍ŋ ni᷄ŋ, mɛ̄ɛ̍ ku̍ndā wānāā lāāla᷄ŋnda̍ o̍ Chi̍i̍sū ni̍ŋ o̍ wa̍ hīōūwɔ̄ɔ̍ lāchī 
a̍ hīndɔ̄ɔ̍, mi̍ sɛ̄ɛ̄ŋgi̍āŋndo̍ kāndu᷄ŋ Chu̍ūwa̍ a̍ dīmī Ki᷅li̍kīi̍ye̍ wa̍ tɛ̍ɛ̄ŋ nda̍ Chu̍ūwa̍ 
a̍ di̍mī Hi̍būlūi̍ye̍ wa̍. Mi̍ Chu̍ūwa̍ a̍ di̍mī Ki᷅li̍kīi̍ye̍ wa̍ dīmī māā, ā chō wānāā ndāa̍ 
pīāāndāā ndāa̍ vī wa̍ tāūwo̍ o̍ nyɛ̄ dīāā nda̍ pīɔ̄ū le̍pa̍a̍ o̍ lēpāa̍ wo̍ ni᷄ŋ. 

2Le̍ he̍ī, mi̍ ŋ̄wāŋ tɔ̍ a̍ wānāā ŋīɔ̍ɔ̍ŋāā Chi̍i̍sū ve᷅m hɔ̄ltē ndɔ̄ wa̍, vēēlū wānāa̍ 
la̍a̍la̍ŋ o̍ Chi̍i̍sū ni̍ŋ nda̍ nāa̍ pi᷅lɛ̍. Ma̍ dīmī āā, “Ō ni᷄ŋ mī ŋ̄ ma᷄l sūɛ̍i̍ Mɛ̄lɛ̄kɛ̍i̍ dīmīo̍o̍ 
le̍ nyɛ̄ dīa̍a̍ pīɔ̄ūwo̍ le̍. 

3Le̍la̍ŋ, chāa̍ŋāā nāa̍, lā hɛ̄li̍ wa᷅ŋ pīāāndūa̍a̍ nya̍ tɛ̄ɛ̄ŋ ā Nyi̍nā Kāsīo̍o̍ chō kɔ̄ɔ̄lī 
ta̍u̍ wa̍, ndu̍yɛ̍, ma̍ nɔ̄ kɔ̄l kālo̍o̍ ta̍u̍ wa̍ le̍ mā wa̍ wa̍llo̍ ho̍ō tōsāa̍. 

4Na̍a̍ pi̍la̍ ŋ̄ nɔ̄lā ni᷅ŋ mī ŋ̄ chu̍a̍ te̍le̍ŋnda̍ na̍a̍la̍ŋ kpe̍de̍ le̍ Mɛ̄lɛ̄ka̍ pīɛ̄īyo̍ a̍ sūɛ̍i̍ 
Mɛ̄lɛ̄kɛ̍i̍ dīmīo̍o̍.” 

5Mi̍ nda̍ ku̍ndā kpe̍de̍ a̍ na᷅ŋ kɔ̄l a̍ nyɛ̄ wānāā Chi̍i̍sū vēm hɔ̄ltē ndɔ̄ wa̍ ā dīmi̍ wo̍. 
Le̍la̍ŋ, ma̍ hɛ̄lī Sti̍i̍vīŋ, wāna̍ lāāla᷄ŋ bɛ̍ndōo̍ ō Nyi̍nā Kāsi̍ Mɛ̄lɛ̄ka̍a̍ wa̍ kɔ̄ɔ̄lī ta̍u̍ 
wo̍. Ma̍ hɛ̄lī vɛ̄lɛ̄ Fi̍li̍pī, a̍ Pōko̍lɔ̄ɔ̄, a̍ Ni̍ka̍nɔ̄ɔ̄, a̍ Ti̍mɔ̄ŋ. Ma̍ hɛ̄lī vɛ̄lɛ̄ Pāmɛ̍na̍a̍sī, a̍ 
Ni̍ko̍lɔ̄ɔ̄ o̍ fu̍la̍ A̍ŋti̍ɔ̍ɔ̄ chi̍e̍e̍ wo̍. Ndu̍ ve̍ Chu̍ūnɔ̄ le̍, kɛ̍ ndu̍ o̍o̍ chu̍ā pɛ̄ɛ̄kū Chu̍ūwa̍. 

6Ma̍ hūŋ a̍ pūa̍a̍ ha̍ā nāa̍ wānāā Chi̍i̍sū vēm hɔ̄ltē ndɔ̄ wa̍ chūā. Mɛ̄ɛ̍ nda̍ pīɛ̍i̍ 
Mɛ̄lɛ̄ka̍ le̍ nda̍, ma̍ hāndū nda̍ bāla̍ŋ chōo̍. Ma̍ dūāū nda̍ sa̍lā. 

7O̍ ko̍ŋ kɔ̍ɔ̍lī, mi̍ dīo̍m Mɛ̄lɛ̄ka̍a̍ hīāū lāchī a̍ pɛ̄ŋgɛ̄la᷄ŋndo̍. Mi̍ wānāā lāāla᷄ŋnda̍ 
Chūlu̍sɛ̄lɛ̄m chi̍e̍e̍ ku̍i̍ī ta̍u̍ ta̍u̍. Mi̍ wānāā sōlīāā lāsa̍lāa̍ ā ka̍ ka̍ a̍ la̍a̍la᷄ŋ a̍ Yōōŋgū 
Kɛ̄ndɛ̍ Mɛ̄lɛ̄ka̍a̍. 

Ā bīī Stii̍v̍īŋ 
8Sti̍i̍vīŋ wa̍ wāna̍ Mɛ̄lɛ̄ka̍ dɔ̄ū sa̍la̍ ta̍u̍ ta̍u̍. Mi̍ Mɛ̄lɛ̄ka̍ kē ndu̍ kpāāyāa̍ ta̍u̍. Mbo̍ 
tōsā kɔ̄ndɔ̄fi̍lta̍ŋ a̍ ka̍a̍ma̍ālā bɛ̄ndūla̍ŋ wāŋnda̍ tɛ̄ɛ̄ŋ. 

9Kɛ̍, mi̍ pūa̍a̍ Chu̍ūwa̍ ā pūm sīmūl ndu̍. Pūa̍a̍ ha̍ā ā pūm nda̍ a̍a̍ fu̍la̍ Sāīlu̍i̍nī 
chi̍e̍e̍, ā pūm Ālɛ̄kīsa̍ndīlīāā. Ndu̍yɛ̍, o̍ chīɛ̄ī Chu̍ūwa̍ pīɛ̄ī Mɛ̄lɛ̄ka̍ wo̍ ō nda̍ a̍a̍ 
ve̍e̍lū āā, Chīɛ̄ī Wānāā Bāŋa᷄ŋnda̍ wo̍, nda̍ a̍a̍ chu̍ūŋgi̍āŋ ni̍. Wāŋnda̍ ha̍ā ni̍, a̍ 
wānāa̍ chɛ̍ŋ o̍ būŋgɛ̄ī Sīli̍i̍sīāāve̍ ni᷄ŋ nda̍, a̍ wānāa̍ chɛ̍ŋ o̍ būŋgɛ̄ī E̍e̍sīāve̍ ni᷄ŋ nda̍, 
ma̍ kāndū sɛ̄ɛ̄ŋgi̍āŋndo̍ a̍ ndu̍. 

10Kɛ̍ mi̍ Nyi̍na̍ Mɛ̄lɛ̄ka̍a̍ kē Sti̍i̍vīŋ kɔ̄l kālo̍o̍ ta̍u̍ le̍ sūɛ̍i̍. Ā nɔ̄la̍ ndu̍ yōmɔ̄ɔ̄ le̍. 

11Le̍ he̍ī, ma̍ hīāū pūa̍a̍ ā pūm kɔ̄ɔ̄lī le̍ mā dīmi̍ āā, “Ŋ̄ tūēī ndu̍ mbo̍ tɛ̄ɛ̄mbūū dīōla̍ 
Mūu̍sēla̍ŋ a̍ dīōla̍ Mɛ̄lɛ̄ka̍la̍ŋ.” 

12Ma̍ tōsā mi̍ wāŋnda̍ a̍ lāŋgba̍ā kālla̍ a̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍la̍ŋ 
nda̍ tūūlū kɔ̄l a̍ ndu̍. Ma̍ bi̍i̍ Sti̍i̍vīŋ ma̍ kūā a̍ ndu̍ o̍ lāŋgba̍ā kālāa̍ ki̍a̍lū ya᷅ma̍ŋnda̍ 
lō. 

13Ma̍ hūŋ a̍ pūa̍a̍ ā pūm le̍ ndu̍ se̍īlē lāka̍fāle̍ŋ tɛ̄ndāllo̍. Ma̍ dīmī āā, “Te̍le̍ŋ o̍ te̍le̍ŋ 
pōo̍ ho̍ō chō sɔ̄ɔ̍ŋ wɔ̍ɔ̍ŋndo̍ŋ dīmīo̍o̍ a̍ chīɛ̍i̍ cho̍ ho̍ō le̍ Mɛ̄lɛ̄ka̍ wo̍, ō na̍a̍ ŋ̄ sōlī 
sa̍lāa̍ wo̍. Ndu̍yɛ̍, mbo̍ dīmī dīōmndā wɔ̄ɔ̍ŋnda̍ŋ a̍ sāwāla̍ Mɛ̄lɛ̄ka̍ ke̍ Mūu̍sē le̍ 
na̍a̍ la̍ŋ. 

14Ŋ̄ tūēī mbo̍ dīmī māā Chi̍i̍sū fu̍la̍ ho̍ō Na̍a̍sa̍lūɛ̄ī yo̍, ō chō chīɛ̍i̍ Mɛ̄lɛ̄ka̍a̍ 
tɛ̄ɛ̄mbūū. Ndu̍yɛ̍, māā mī Chi̍i̍sū kōŋ māŋga̍la̍ ka̍ālā Mūu̍sē pɛ̍ɛ̍ku̍ fi̍nyāā nāā 
ma̍māa̍ le̍ wāa̍ lēchōo̍ la̍ŋ.” 

15O̍ ko̍ŋ kɔ̍ɔ̍lī, mi̍ wānā o̍ wāna̍ wa̍ o̍ ku̍ndā lāŋgba̍ā kālāa̍ ki̍a̍lū ya᷅ma̍ŋ nda̍ chōo̍, 
ma̍ kāndū Sti̍i̍vīŋ nūa̍a̍ chi̍kɛ̍ŋ bɛ̍ndū. Ma̍ chā mi̍ hɔ̄lāā ndūa̍a̍ sīmnu᷄ŋ nu̍a̍ā ŋ̄ chā 
āā ki̍i̍la̍nɔ̍ Mɛ̄lɛ̄ka̍a̍ ni̍. 

Wa̍lta̍ Wānāa̍ Chi̍is̍ūa̍a̍ 7 

Nyɛ ̄Stii̍v̍īŋ so̍ō wo̍ 
1Mi̍ māsa̍ wānāā sōlīāā lāsa̍lāa̍ nyūnā Sti̍i̍vīŋ āā, “Tōnya̍ nda̍ dīmi̍ a̍ nūm o̍kɔ̄ɔ̄ 
ni̍?” 

2Mi̍ Sti̍i̍vīŋ mu̍lī āā, “Chāāŋāā nīa̍a̍ a̍ fi̍nyāā nīa̍a̍, lā ya᷄ŋ ni᷅la̍ŋ o̍ nyɛ̄ ya̍ I̍ cho̍ dīmī 
wo̍. Lɔ̍ɔ̍ pa̍ fi̍nyā nāā ma̍māa̍ E̍bīlāha᷅m ku̍ā le̍ cha᷄lle̍ Ha̍lūāŋ chi̍e̍e̍, mi̍ Mɛ̄lɛ̄ka̍ nɔ̍ 
nyɛ̄ wa̍wo̍ŋndo̍ wo̍ chɔ̄mnu᷄ŋ ndu̍ lɔ̍ɔ̍ o̍ wa̍ o̍ lɛ̄ŋndē Mɛ̄sōpōte̍e̍mīāāle̍ŋ ni᷄ŋ ndo̍. 

3Mbo̍ dīmūl ndu̍ māā, mɛ̍i̍ wa̍nāā nūmnda̍ a̍ lɛ̄ŋndē nūmnde̍ŋ, ma̍ kūɛ̄ o̍ lɛ̄ŋndē 
ya̍ I̍ cho̍ nu̍m chɔ̄m nde̍ŋ ni᷄ŋ. 

4Le̍la̍ŋ, mbo̍ fāŋa᷄ŋ o̍ fo̍ndāŋ Cha̍ldīāŋndo̍. Mbo̍ chāl Ha̍lūāŋ. Mɛ̄ɛ̍ fi̍nyā ndɔ̄ vi᷅, mi̍ 
Mɛ̄lɛ̄ka̍ tōsā mbo̍ hūŋ o̍ lɛ̄ŋndē nya̍ chō ni᷅ŋ le᷅ŋ īchāli̍ le̍ŋ. 

5Mɛ̄lɛ̄ka̍ ke̍ E̍bīlāha᷅m lɛ̄ŋndē lēŋ le̍ mī lē wa̍ nyɛ̄ ndɔ̄ le̍, lɛ̄ŋnde̍ŋ nyɛ̄ pɔ̄mbɔ̄ bɛ̍ɛ̍. 
Kɛ̍ ndu̍yɛ̍, mi̍ Mɛ̄lɛ̄ka̍ chūēl ndu̍ būŋgɛ̄i̍ māā ndu̍ ni̍ a̍ chūāūwāā ndūāā ma̍māa̍ ā 
chō lɛ̄ŋnde̍ŋ nde᷅ŋ sɔ̄lā māā nyɛ̄ ndā. Kɛ̍ ndu̍yɛ̍, te̍le̍ŋ Mɛ̄lɛ̄ka̍ chu̍a̍ būŋgɛ̄i̍ he̍ī yo̍, 
E̍bīlāha᷅m ndu̍ o̍o̍ nɔ̍ wɔ̍ chu̍a̍ le̍. 

6Mi̍ Mɛ̄lɛ̄ka̍ dīmūl ndu̍ nu̍a̍ā māā, Chūāūwāā nūm a̍ ma̍māa̍ ā sīmnūŋ ni̍ŋ mi̍ālla̍ 
o̍ lɛ̄ŋndē chēle̍ŋnde̍ŋ ni᷄ŋ. Lo̍ŋ nda̍ wā ni̍ŋ chi̍a̍a̍ ni̍, mā bīī nda̍ bīyɔ̄ɔ̄ lēchīɔ̍ɔ̍ le̍ 
wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍. 

7Kɛ̍ ndu̍yɛ̍, I̍ cho̍ lɛ̄ŋnde̍ si̍i̍ŋgūū nda̍ ni̍ŋ chi̍a̍a̍ le̍ŋ nyɛ̄ pālāa̍ tūsī chōo̍. O̍ ko̍ŋ 
kɔ̄ɔ̄lī, ā chō fūlā o̍ lɛ̄ŋndē lēŋ ni᷄ŋ, mā hu᷄ŋ pi̍ɛ̍ī ya̍ o̍ fo̍ndāŋndo̍ ho̍ō. 

8O̍ ko̍ŋ kɔ̍ɔ̍lī, mi̍ Mɛ̄lɛ̄ka̍ chɔ̄m E̍bīlāha᷅m hīvīo̍o̍ o̍ chīɛ̄ī kɔ̄ɔ̄lī, māā tāāmāsi̍ le̍ 
kpe̍ma̍ Mɛ̄lɛ̄ka̍ yīi̍ ma̍ mēna᷄ŋ nda̍ E̍bīlāha᷅m ndo̍. Mi̍ E̍bīlāha᷅m vi̍a̍lū Āa̍se̍. Mɛ̄ɛ̍ o̍ 
wa̍ pālɛ̍i̍ ī ŋɔ̄ma̍a̍, mbo̍ hīvī ndu̍ o̍ chīɛ̄ī kɔ̄ɔ̄lī. O̍ ko̍ŋ kɔ̍ɔ̍lī, mi̍ Āa̍se̍ hi̍vī Che̍kɔ̍pū. 
Mi̍ Che̍kɔ̍pū hi̍vī chūāūwāā ndūāā tɔ̍ a̍ ā ŋīɔ̍ɔ̍ŋnda̍. Nda̍ cho̍ yɛ̄ fi̍nyāā nāā ma̍māā 
lēbɛ̄ɛ̄ya̍ ā tɔ̍ a̍ ā ŋīɔ̍ɔ̍ŋnda̍ ni̍. 

9“Mi̍ fi̍nyāā nāā ma̍māa̍ ha̍ā chūā ya̍a̍mɔ̍ɔ̍le̍ŋ le̍ Chōo̍sɛ̍ pɔ̍mbɔ̄ ndā. Ma̍ pīsī ndu̍ 
wāŋnda̍ o̍ bā. Mi̍ wānāā kāŋ nda̍ kɔ̍ pi̍sī ndu̍ māā chɛ̄ o̍ lɛ̄ŋndē I̍chi̍pīle̍ŋ ni᷄ŋ. Kɛ̍, 
Mɛ̄lɛ̄ka̍ wa̍ ndu̍ kɔ̄ɔ̄lī. 

10Mbo̍ sōlī ndu̍ o̍ nyɛ̄ o̍ nyɛ̄ pālāā ni᷄ŋ. Mi̍ Mɛ̄lɛ̄ka̍ kē Chōo̍sɛ̍ kɔ̄l kālo̍o̍. Mbo̍ tōsā 
mi̍ māsā bɛ̍ndu̍ wa̍ lɛ̄ŋndē I̍chi̍pīle̍ŋ bōlle̍ŋ ndo̍, ō chā Chōo̍sɛ̍ nyīnā ta̍u̍. Mbo̍ 
si̍i̍ŋgūū Chōo̍sɛ̍ wānā bɛ̍ndū lɛ̄ŋndē I̍chi̍pīle̍ŋ chōo̍, a̍ yu̍ŋgu̍la̍ ndɔ̄la̍ŋ kpo̍u̍. 

11A̍ bōōndi̍i̍ ke̍ŋ, mi̍ yīmā bɛ̄ndūa̍ŋ mā dēl o̍ lɛ̄ŋndē I̍chi̍pīle̍ŋ ni᷄ŋ, a̍ lɛ̄ŋndē 
Ke̍nāŋnde̍ŋ. Mi̍ wāŋnda̍ bīī mɔ̍nɛ̍i̍ ta̍u̍ bɛ̍ndū. Nyɛ̄ dīāā o̍ nyɛ̄ dīāā ve̍ ō fi̍nyāā nāā 
ma̍māa̍ nda̍ a̍a̍ di̍a̍ā le̍. 

12Mɛ̄ɛ̍ Che̍kɔ̍pū tu̍e̍ī māā nyɛ̄ dīa̍a̍ chō I̍chi̍pī, mbo̍ vīām pūa̍a̍ ndūa̍a̍ lo̍ŋ. Nda̍ cho̍ 
yɛ̄ fi̍nyāā nāā ma̍māa̍ ni̍. Kɔ̄lā ndāla̍ tāse̍la̍ŋ la̍ wa̍ la᷅ŋ I̍chi̍pī ni̍. 

13O̍ kɔ̄lā nda̍ kūɛ̄ dīi̍ŋ ndɔ̄ɔ̍ la̍ŋ, mi̍ Chōo̍sɛ̍ chɔ̄mnu᷄ŋ bɛ̍ndāā ndūa̍a̍. O̍ ko̍ŋ, mi̍ 
māsā bɛ̍ndōo̍ I̍chi̍pi̍ bɛ̍ɛ̍ si̍nā wānāa̍ Chōo̍sīa̍a̍. 

14Mi̍ Chōo̍sɛ̍ yo̍o̍ŋgū māā Che̍kɔ̍pū fi̍nyā ndɔ̄ a̍ yu̍ŋgu̍ ndɔ̄ɔ̍ kpe̍de̍ ā hu᷄ŋ I̍chi̍pī. 
Nda̍ kpo̍u̍, ā wa̍ ŋ̄wāŋ be̍le̍-ŋɔ̍mmɛ̍ū a̍ wānāā ŋūɛ̍ɛ̍nu̍. 

15Mi̍ Che̍kɔ̍pū ku̍ā I̍chi̍pī. Ndu̍ ni̍ a̍ fi̍nyāā nāā ma̍māa̍, lo̍ŋ nda̍ lo̍ ni̍ ma̍ wū. 

16O̍ ko̍ŋ kɔ̍ɔ̍lī, ma̍ mīīŋgū a̍ dīāllūŋ nda᷄ŋ Si̍ɛ̍kɛ̄m chi̍e̍e̍. Ma̍ kɔ̍ chɔ᷅ nda̍. Sɛ̄i̍ 
E̍bīlāha᷅m pe̍ndū a̍ nyɛ̄ sɔ̄lāa̍ ō pūm pūa̍a̍ Hɛ̍ɛ̍mɔ̍ɔ̄ wa̍ o̍ bā wo̍, lēni᷄ŋ nda̍ chɔ̍ nda̍ 
ni̍. 

17“Mɛ̄ɛ̍ te̍le̍ŋndo̍ kāndu̍ fūūlūūwo̍ le̍ mī Mɛ̄lɛ̄ka̍ tōsa̍ nyɛ̄ o̍ chu̍e̍l E̍bīlāha᷅m 
būŋgɛ̄i̍ yo̍, mi̍ wānāā nāa̍ wa̍ I̍chi̍pī wa̍ kāndū kūīīyo̍ ta̍u̍ ta̍u̍. 

18Kɛ̍ o̍ ko̍ŋ kɔ̍ɔ̍lī, mi̍ wānā che᷅le̍ŋ sɔ̄lā māsāle̍ŋ I̍chi̍pī. Wānā ko̍ŋ ndu̍ o̍o̍ si̍na̍ 
Chōo̍sɛ̍ le̍. 

19Mbo̍ tūū wānāā nāa̍ so̍o̍ŋndo̍, kīndīlāa̍ fi̍nyāā nāā ma̍māa̍ a̍ kɔ̄l vēsɛ̍i̍ mā vīāū 
chɛ̄lɛ̄kpi̍a̍a̍ ndāa̍ le̍ mā vī. 

20Te̍le̍ŋ ko̍ŋ nda̍ vēlū Mūu̍sē ni̍. Ō wa̍ chɛ̄lɛ̄kpɛ̍ kɛ̍ndɛ̄ kɛ̍ndɛ̄ bɛ̄ndū Mɛ̄lɛ̄ka̍ o̍ hɔ̄l. 
Ō chu̍a̍ pāŋgo̍ŋ ŋ̄ ŋgāa̍ ā chō ndu̍ māndāa̍ o̍ fi̍nyā ndɔ̄ lo̍ chi̍ɛ̍ī ni̍ŋ. 

21Kɛ̍, mɛ̄ɛ̍ nda̍ vīōū Mūu̍sē, mi̍ māsā bɛ̍ndōo̍ ho̍ō chūā ndɔ̄ɔ̍ ō chūā ndu̍. Mbo̍ 
māndā ndu̍ māā po̍ ndɔ̄. 

22Ma̍ pɛ̄ɛ̄kū Mūu̍sē kɔ̄l kālu̍ o̍ kɔ̄l kālu̍ wa̍ lɛ̄ŋndē I̍chi̍pī lēŋ. Dīōmnda̍ Mūu̍sēla̍ŋ 
a̍ wa̍lta̍ o̍ to̍sa̍ la̍ŋ lā chɔ᷄m māā ō wa̍ wāna̍ kpāāyā bɛ̍ndū. 

23“Mɛ̄ɛ̍ Mūu̍sē wa̍ wɔ̄sīla̍ŋ be̍le̍-hi̍ɔ̍ɔ̍lu̍, mbo̍ kɛ̄ɛ̄sīāā le̍ mbō kɔ̍ to̍fā wānāā ndūa̍a̍, 
chūāūwāa̍ I̍sɔ̄lūɛ̍i̍ya̍. 

24Kɔ̄la̍ŋ nda̍ yīlɔ̄ɔ̍, mbo̍ sāālu᷄ŋ I̍chi̍pīnɔ̄ɔ̍ chō I̍sɔ̄lūɛ̍i̍nɔ̍ɔ̍ lɔ̄ɔ̍. Mi̍ Mūu̍sē ku̍ā le̍ 
I̍sɔ̄lūɛ̍i̍nɔ̍ɔ̍ mālāa̍. Mbo̍ mīŋgī māa̍ I̍sɔ̄lūɛ̍i̍nɔ̍ɔ̍. Mbo̍ dīī I̍chi̍pīnɔ̄ɔ̍. 

25Mūu̍sē ndu̍ o̍o̍ yi̍ya̍ŋ māā wānāā ndūa̍a̍ chō tāāsi̍ dɔ̄wɔ̄ɔ̄, māā ndu̍ Mɛ̄lɛ̄ka̍ chu̍a̍ 
le̍ nda̍ bāŋāa̍ o̍ chɛ̄le̍ŋ ni᷄ŋ ni̍. Kɛ̍, ā sīna̍ le̍. 

26Dīi̍māndɔ̄ɔ̍, mi̍ Mūu̍sē ko̍māl I̍sɔ̄lūɛ̍i̍ya̍ ā ŋīɔ̍ɔ̍ŋ ā chō sɔ̍ŋgɔ̄ɔ̍. Mbo̍ kīndī le̍ nda̍ 
tōōsīa̍a̍ tɛ̄ɛ̄ŋ. Mbo̍ dīmī māā, chāa̍ŋāā nīa̍a̍, wānāā pīli̍a̍a̍ nya̍ chō ni̍. Vɛ᷅ mi̍ nya̍ 
pi̍la̍ wā yɔ̄ŋu̍la᷅ŋndo̍? 

27Kɛ̍, mi̍ po̍ wa̍ chāa̍ŋ ndɔ̍ bāāla᷄ŋndo̍ wo̍ nyīndū Mūu̍sē. Mbo̍ nyūnā ndu̍ māā, ō 
nɛ̄ɛ̍nɛ̍ si̍i̍ŋgu̍u̍ yɛ̄ nu̍m māsāa̍ na̍a̍ chōo̍? Ndu̍yɛ̍, ō nɛ̄ɛ̍nɛ̍ si̍i̍ŋgu̍u̍ yɛ̄ nu̍m wāna̍ 
kɔ̍ɔ̍sā a̍ wāŋnda̍ wo̍ na̍a̍ chōo̍? 

28A̍ hɛ̍na̍ŋ mā dīī ya̍ mɛ̄ɛ̍ ŋ̄ dīī chi̍ɛ̍i̍ I̍chi̍pīnɔ̄ɔ̍ yɛ̍? 

29Mɛ̄ɛ̍ Mūu̍sē tu̍e̍ī he̍ī, mbo̍ nyāānu᷄ŋ o̍ lēkāa̍, mbo̍ kɔ̍ cha᷅l o̍ lɛ̄ŋndē Mi̍dīāŋnde̍ŋ 
ni᷄ŋ. Lo̍ŋ o̍ lo̍ ni̍, mbo̍ vīālū pūa̍a̍ ā ŋīɔ̍ɔ̍ŋ. 

30“Mɛ̄ɛ̍ wɔ̄sīla̍ŋ lā hīōū be̍le̍-hi̍ɔ̍ɔ̍lu̍, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ chɔ̄mnu᷄ŋ 
Mūu̍sē o̍ lēyīŋ, nāa̍ bɔ̄ɔ̄ pɔ̄mbɔ̄ɔ̍ ō wa̍ sānde̍i̍ya̍. O̍ Pēmbīī Sa̍a̍nāīve̍ īkɛ̄i̍ sūɛ̍i̍ he̍ī 
yɔ̄nu̍ŋ ni̍. 

31Mi̍ kɔ̄ndɔ̄fi̍llo̍ bīī Mūu̍sē a̍ nyɛ̄ o̍ che᷅ wo̍. Mɛ̄ɛ̍ o̍ sɔ̍ɔ̍ŋgu̍u̍ yōndōo̍ īkɛ̄i̍ le̍ mī ndu̍ 
o̍o̍ to̍fa̍ ndu̍ lāpi̍, mbo̍ tūɛ̄ī mi̍ Māsānɔ̄ɔ̍ Mɛ̄lɛ̄ka̍ sūāā māā, 

32ya̍ cho̍ Mɛ̄lɛ̄ka̍ ō fi̍nyāā nyāā ma̍māa̍ nda̍ a̍a̍ pi̍ɛ̍ī yo̍ ni̍, Mɛ̄lɛ̄ka̍ E̍bīlāha᷅m, a̍ 
Āa̍se̍, a̍ Che̍kɔ̍pū nda̍ a̍a̍ pi̍ɛ̍ī yo̍. Mi̍ Mūu̍sē nyi̍i̍yā a̍ sīōōŋnde̍. Mbo̍ wō le̍ tōfāa̍. 

33Mi̍ Māsānɔ̄ɔ̍ Mɛ̄lɛ̄ka̍ hīāū lāchī a̍ sūɛ̍i̍ nāa̍ ndu̍ chu̍a̍ māā, so̍li̍ kɔ̍ɔ̍vɛ̄i̍la̍ 
nu̍mnda̍ŋ. Kāni̍ fo̍ndōle̍, lɛ̄ŋndē ŋ̄ si᷄m nde̍ŋ cho̍o̍ le̍ŋ, le̍ Mɛ̄lɛ̄ka̍ le̍ cho̍ ni̍. 

34I̍ che᷅ kpe̍nde̍ke̍le̍ mɛ̄ɛ̍ wānāā nīa̍a̍ chō mɔ̍nɛ̍i̍ bɛ̍ndūe̍i̍ bīyɔ̄ɔ̍ o̍ lɛ̄ŋndē I̍chi̍pīle̍ŋ 
ni᷄ŋ yɛ̍. I̍ tu̍e̍ī cha᷄ŋ īmɔ̍nɛ̍ nda̍ chō wo̍. Ndu̍yɛ̍, I̍ hi᷅ŋ le̍ mī ba̍ŋa̍ nda̍. Hu̍ŋ I̍ vi̍ām 
nu̍m I̍chi̍pī. 

35“Mūu̍sē ko̍ŋ ndu̍ wāŋnda̍ I̍sɔ̄lūɛ̄ī a̍ kɛ̍ɛ̍ ni̍. Ma̍ nyūnā ndu̍ māā, ō nɛ̄ɛ̍nɛ̍ si̍i̍ŋgu̍u̍ 
yɛ̄ nu̍m māsāa̍, kɛ̄lɛ̄ŋgāā wāna̍ kɔ̍ɔ̍sā a̍ wāŋnda̍ wo̍? Ndu̍ Mɛ̄lɛ̄ka̍ pi̍la̍ vēm le̍ wāa̍ 
māsānɔ̍ ndā a̍ wāna̍ pi̍ŋī nda̍ wo̍ nī. Ō tōsa̍ he̍ī sa̍na̍a̍ o̍ ki̍i̍la̍nɔ̍ Mɛ̄lɛ̄ka̍ chɔ̍mnu̍ŋ 
Mūu̍sē o̍ bɔ̄ɔ̄ pɔ̄mbɔ̍ wa̍ sānde̍i̍yo̍ ni᷄ŋ ndo̍. 

36Ndu̍ so̍li̍ nda̍ o̍ lɛ̄ŋndē I̍chi̍pīle̍ŋ ni᷄ŋ ni̍. Mbo̍ tōsā kɔ̄ndɔ̄fi̍lta̍ŋ, a̍ ka̍a̍ma̍āla̍ŋ 
I̍chi̍pī a̍ o̍ pēē Si̍a̍ŋāa̍ Mɛ̄ŋmā Īhɛ᷄llo̍. Mbo̍ hīāū lāchī a̍ la̍ŋ tōsāa̍ le̍ wɔ̄sīla̍ŋ be̍le̍-
hi̍ɔ̍ɔ̍lu̍ o̍ po̍llo̍ ni᷄ŋ. 

37Mūu̍sē ko̍ŋ, ndu̍ di̍mu̍l wāŋnda̍ I̍sɔ̄lūɛ̄ī ni̍ māā, Mɛ̄lɛ̄ka̍ chō wāna̍ su̍a̍ā le̍ 
Mɛ̄lɛ̄ka̍a̍ yɔ̄ŋ mɛ̄ɛ̍ ya̍ cho̍ nu̍a̍ā yɛ̍, fūlāa̍ o̍ pūlālē nyāle̍ŋ chōo̍. 

38Mūu̍sē ko̍ŋ ndu̍ wa̍ lātūlu̍ a̍ wāŋnda̍ I̍sɔ̄lūɛ̄ī lɔ̍ɔ̍ nda̍ chūūŋgi̍āŋ o̍ po̍llo̍ ni᷄ŋ ndo̍ 
ni̍. Ō wa̍ lātūlu̍ lo̍ŋ a̍ fi̍nyāā nāā ma̍māa̍, a̍ ki̍i̍la̍nɔ̍ Mɛ̄lɛ̄ka̍ wa̍ sūɛ̍i̍ nāa̍ ndu̍ chu̍a̍ 
o̍ Pēmbīī Sa̍a̍nāīve̍ chōo̍ wo̍. Ndu̍ Mɛ̄lɛ̄ka̍ ke̍ yōōŋgū ndɔ̍ cho̍ le̍ fɛ̍ɛ̍ŋ a̍ fɛ̍ɛ̍ŋndo̍ 
wo̍ ni̍, le̍ mbō hīvi̍ ndu̍ nāa̍ na̍a̍ chūā. 

39“Kɛ̍, mi̍ fi̍nyāā nāa̍ kɛ̄ɛ̄ le̍ Mūu̍sē dīōmndo̍ tūēīyɔ̄ɔ̍. Ma̍ pɛ̄ɛ̄sā ndu̍. Ma̍ kāndū 
yēēmɛ̍i̍ le̍ mīīŋgōo̍ I̍chi̍pī. 

40Ma̍ dīmūl E̍lɔ̄ŋ māā, to̍o̍si̍a̍l na̍a̍ Mɛ̄lɛ̄ka̍a̍ a̍ wa᷅ na̍a̍ lāchī le̍ na̍a̍ nɛ̄īyo̍ chɔ̄mndo̍ 
wa̍. Ŋ̄ si̍nā nyɛ̍ yɔ̍nu̍ŋ a̍ Mūu̍sē wo̍ ho̍ō o̍ chɛ̍ŋ a̍ na̍a̍ I̍chi̍pī wo̍ le̍. 

41Bōōndi̍i̍ ke̍ŋ nda̍ tōōsi̍a̍a̍ nyɔ̄ɔ̍ ni̍ māā nāū. Ma̍ hūŋ a̍ sa̍lāla̍ŋ o̍ ndu̍ lo̍. Ma̍ tōsā 
kɔ̄l kɛ̄ndɛ̄ bɛ̄ndōo̍ le̍ nyɛ̄ nda̍ tōōsi̍a̍a̍ a̍ bālā ndāla̍ŋ ndo̍. 

42Le̍ he̍ī, mi̍ Mɛ̄lɛ̄ka̍ fāŋā nda̍ bāla̍ŋ chōo̍. O̍ ko̍ŋ kɔ̍ɔ̍lī, ma̍ kāndū lōo̍ŋ o̍ ha̍la̍ 
pīɛ̄īyo̍. Le̍nde̍ i̍ cho̍ ī pōōnyīāā o̍ yāu̍ wānāa̍ su̍a̍ā le̍ Mɛ̄lɛ̄ka̍ wa̍ ni᷄ŋ ni̍ māā, 
wāŋnda̍ I̍sɔ̄lūɛ̄ī, bāā nāa̍ ya̍ chu̍a̍ nya̍ a̍a̍ hu᷅ŋ a̍ sa̍lāla̍ŋ a̍ kēla̍ŋ lɔ̍ɔ̍ nya̍ wa̍ o̍ po̍llo̍ 
ni᷄ŋ le̍ wɔ̄sīla̍ŋ be̍le̍-hi̍ɔ̍ɔ̍lu̍ wo̍ ni̍? 

Ō cho̍ nāa̍ ya̍ chu̍a̍ le̍. 

43Mɛ̄lɛ̄ka̍ nya̍ nya̍ pīɛ̄ī yo̍ Mo̍lɛ̍kī, le̍ ndu̍ nya̍ tōōsi̍a̍a̍ ma̍āŋndo̍ ni̍ mī lā bālū a̍ 
ma̍āŋ kōŋ. Mi̍ lā tōōsīāā vēla᷅ŋ lūe̍i̍ si̍m le̍ Mɛ̄lɛ̄ka̍ nyāa̍ Lɛ̍fāŋ nde̍, mī lā bālū a̍ 
vēla᷅ŋ lūēī ke̍ŋ. Nyɛ̄m nya̍ tōōsi̍a̍a̍ le̍ sōōlūūwo̍ wo̍ŋ māā mu̍ŋ cho̍ mu̍ŋ ni̍. Le̍la̍ŋ, 
I̍ cho̍ tōsā mā kūɛ̄ a̍ nya̍ o̍ chɛ̄le̍ŋ ni᷄ŋ Ba̍bi̍lɔ̄ŋ le̍kɔ̍ɔ̍lī.” 

44Mi̍ Sti̍i̍vīŋ hi̍a̍ū lāchī a̍ dīmīo̍o̍ āā, “Bōōndi̍i̍ fi̍nyāā nāā ma̍māa̍ nda̍ a̍a̍ wa̍ o̍ po̍llo̍ 
ni᷄ŋ nde̍, nda̍ a̍a̍ nɔ̍ tɛ̍ndɛ̄i̍yo̍ o̍ chɔ̍m māā Mɛ̄lɛ̄ka̍ chō lātūlu̍ a̍ nda̍ wo̍. Ma̍ tōōsīāā 
Tɛ̍ndīi̍ ko̍ŋ mɛ̄ɛ̍ Mɛ̄lɛ̄ka̍ chɔ᷄m Mūu̍sē yɛ̍. Mɛ̄ɛ̍ Mūu̍sē che᷅ ndu̍ ō tūwāā yɛ̍, le̍nde̍ 
nda̍ tōōsi̍a̍a̍ ndu̍ ni̍. 

45Mi̍ fi̍nyāā nāā ma̍māa̍ hīāū lāchī a̍ ndu̍ mēla̍ me̍la᷅ŋndo̍. Mɛ̄ɛ̍ Mɛ̄lɛ̄ka̍ tōū kāa̍la̍ 
che᷅le̍ŋnda̍ŋ nda̍ lāchī, ma̍ chūā lɛ̄ŋndē lēŋ. Mɛ̄ɛ̍ nda̍ chu̍a̍ le̍ŋ, ma̍ hūŋ a̍ tɛ̍ndɛ̄i̍yo̍ 
ho̍ō lo̍ŋ. Bōōndi̍i̍ ke̍ŋ Chɔ̄ɔ̍sūāā wa̍ nda̍ bōlle̍ŋ ni̍. Ō lo̍ o̍ lɛ̄ŋndē lēŋ ni᷄ŋ ha̍a̍a̍, mbo̍ 
fūūlūū a̍ te̍le̍ŋ Dēēve̍ wo̍. 

46Mi̍ ka̍ā Dēēve̍ wo̍ tōsā mi̍ Mɛ̄lɛ̄ka̍ chā ndu̍ nyīnā. O̍ ko̍ŋ kɔ̍ɔ̍lī, mi̍ Dēēve̍ nyūnā 
Mɛ̄lɛ̄ka̍ le̍ mbō chɛ᷄l ndu̍ mbō tāŋgu̍l chīɛ̄īyo̍ le̍ Mɛ̄lɛ̄ka̍ Che̍kɔ̍pū ndu̍ o̍o̍ pi̍ɛ̍ī yo̍. 

47Kɛ̍ Sɔ̍lɔ̍mɔ̄ŋ ndu̍ ta̍ŋgu̍l ni̍ŋ chīɛ̄īyo̍ le̍ ndu̍ ni̍. 

48“Kɛ̍ ndu̍yɛ̍, ō cho̍ le̍nde̍ le̍ i̍ nɔ̍ le̍ wāa̍ le̍. Ō cho̍ o̍ chīɛ̄īlā wāŋndā chīe̍e̍ya̍ tāŋgūl 
la̍ŋ ni᷄ŋ te̍, Mɛ̄lɛ̄ka̍ bɛ̄ndōo̍ chāl te̍. Mi̍ wāna̍ su̍a̍ā le̍ Mɛ̄lɛ̄ka̍ wo̍ dīmi̍ māā, 

49Māsānɔ̄ɔ̍ Mɛ̄lɛ̄ka̍ dīmi̍ māā ɛ̄chɛ̍nɛ̄ kpe̍ŋgbe̍i̍ ndɔ̍ lē māsāa̍ chō ni̍. Chi̍e̍ēŋndo̍ 
ndu̍ cho̍ māchūāā fo̍ndāŋ pɔ̄mbu̍ɛ̍i̍ na̍a̍ le̍ ya̍. Chīɛ̄ī māā vɛ̄ɛ̍nɛ̍ nya̍ tāŋgūl lɛ̍ le̍ 
ya̍? 

Ɔ̍ɔ̄ fo̍nda᷄ŋ wa᷅ le̍tu̍u̍ le̍ ya̍ mī cha̍l lo̍? 

50Ō cho̍ ba̍lā nīla̍ŋ te̍ la̍ to̍o̍si̍a̍a̍ nyɔ̄ɔ̍ŋ mu᷅ŋ kpe̍de̍ le̍?” 

51Mi̍ Sti̍i̍vīŋ hi̍a̍ū lāchī a̍ dīmīo̍o̍ āā, “A̍a̍a̍ nya̍ wānāā bōlīī kālāa̍ ha̍ā, mɛ̄ɛ̍ kɔ̄ltā 
wānāa̍ la̍a̍la̍ŋ a̍ Mɛ̄lɛ̄ka̍ le̍ wa̍ lā chō yɛ̍, le̍nde̍ kɔ̄ltā nyāla̍ŋ lā chō ni̍. Nīlā nyāla̍ŋ 
lā chō lā bāŋu̍lɛ̍i̍, lā tu̍i̍ī nyɛ᷅ Mɛ̄lɛ̄ka̍ dīmi̍ wo̍ le̍. Mɛ̄ɛ̍ fi̍nyāā nyāā ma̍māa̍ wa̍ sɔ̄ɔ̍ŋ 
tōsāa̍ yɛ̍, le̍nde̍ ko̍ni̍ nya̍ chō tōsāa̍ ni̍. Le̍ lɔ̍ɔ̍ lɔ̍ɔ̍ nya̍ bɛ̍ɛ̍ lā chō Nyi̍na̍ Kāsi̍ 
Mɛ̄lɛ̄ka̍a̍ dīōmndo̍ kīɔ̍ɔ̍. 

52Ɔ̍ɔ̄ wāna̍ su̍a̍ā le̍ Mɛ̄lɛ̄ka̍ lo̍ fi̍nyāā nyāā ma̍māa̍ ā tūsi̍ ndu̍ nyɛ̍ pālāa̍ chōo̍ le̍ 
wo̍? Ma̍ dīī bu̍ɛ̍i̍yāa̍ Mɛ̄lɛ̄ka̍a̍, a̍ yo̍nda̍ sīndɛ̄ a̍ hūnɔ̄ɔ̍ bu̍ɛ̍ī Mɛ̄lɛ̄ka̍a̍ o̍kɔ̄ɔ̄ wa̍, bu̍ɛ̍i̍ 
to̍sa̍ hɛ̄na᷄ŋ Mɛ̄lɛ̄ka̍a̍ wo̍. Bu̍ɛ̍ī kōŋ ndu̍ nya̍ pīsi̍ ho̍ō mi̍ lā dīī vɛ̄lɛ̄ ni̍. 

53Nya̍ Mɛ̄lɛ̄ka̍ ō ke̍ sāwa̍ ndɔ̄ɔ̍ mi̍ ki̍i̍la̍nɔ̍ Mɛ̄lɛ̄ka̍a̍ chūū nya̍ ni̍. Ndu̍yɛ̍, nya̍ kɛ̍ɛ̍ le̍ 
sāwā ko̍ŋ chūa̍a̍ ni̍.” 

Ā vīi ̍Stii̍v̍iŋ̍ a̍ pōūta̍ŋ ma̍ dīī ndu̍ 
54Mɛ̄ɛ̍ lāŋgba̍ā kālāa̍ ki̍a̍lū ya᷅ma̍ŋ nda̍ tūēī nyɛ̄ Sti̍i̍vīŋ di̍mi̍ wo̍, mi̍ sūɛ̍i̍ nɛ̄ī nda̍ 
ta̍u̍. Ma̍ tūūlū kɔ̄l a̍ ndu̍. 

55Kɛ̍ ndu̍yɛ̍, Nyi̍na̍ Kāsi̍ Mɛ̄lɛ̄ka̍a̍ wa̍ Sti̍i̍vīŋ kɔ̄ɔ̄lī ta̍u̍. Mbo̍ nūā ɛ̄chɛ̍nɛ̄. Mɛ̄ɛ̍ o̍ nu̍a̍, 
mbo̍ chā dīōndɔ̄ɔ̍ Mɛ̄lɛ̄ka̍a̍. Mbo̍ chā Chi̍i̍sū īsīsi̍ o̍ fo̍ndāŋ lēbɛ̄ɛ̄ bɛ̄ndōo̍ Mɛ̄lɛ̄ka̍ 
īkɛ̄i̍. 

56Mbo̍ dīmī āā, “Lā tōfa̍ wɔ̍. I̍ che᷅ mi̍ dīo̍o̍ ɛ̄chɛ̍nɛ̄ o̍ kūmbi᷄ŋ. I̍ che᷅ wānā nda̍ vēēlū 
āā, Po̍ Wānā Pɔ̍nɔ̍ɔ̍ wo̍ īsīsi̍ o̍ fo̍ndāŋ lēbɛ̄ɛ̄ bɛ̄ndōo̍ Mɛ̄lɛ̄ka̍ īkɛ̄i̍.” 

57Mɛ̄ɛ̍ nda̍ tūēī he̍ī, ma̍ wōūnu᷄ŋ so̍o̍ŋ o̍ lānī. Ma̍ dēŋī chōo̍ cho̍o̍ kpe̍le̍ŋ. Ma̍ kɔ̍ 
de᷅l ndu̍ chōo̍ mɛ̄ɛ̍ nda̍ chō kpe̍de̍. 



2302 

 

 
Kisi Bible Quick 

© 2013 Bible Society in Liberia. 
 

 
 

 

58Ma̍ kūā a̍ ndu̍ sāsɔ̄ɔ̍. Ma̍ fāŋā ndu̍ chi̍e̍e̍. Mi̍ wānāa̍ tɛ̍nda̍l Sti̍i̍vīŋ se̍īle̍ŋ nda̍ kē 
po̍ chu̍a̍ pīāāndū pīlɛ̍ dōmāla̍ ndāla̍ŋ le̍ mbō bīīlu̍l nda̍. Dīōlā ndɔ̄la̍ŋ āā, Sɔ̍ɔ̄. O̍ 
ko̍ŋ kɔ̍ɔ̍lī, ma̍ kāndū ndu̍ vīī vīīyo̍ a̍ pōūta̍ŋ. 

59Mɛ̄ɛ̍ nda̍ wa̍ ndu̍ vīī vīīyo̍, mi̍ Sti̍i̍vīŋ pi̍ɛ̍ī Māsānɔ̄ɔ̍ āā, “Māsānɔ̄ɔ̍ Chi̍i̍sū, ā chē 
yōōmū nūu̍.” 

60Mbo̍ bāŋ wūla̍ŋ. Mɛ̄ɛ̍ o̍ ba̍ŋ wūla̍ŋ, mbo̍ dēŋī chōo̍ cho̍o̍. Mbo̍ dīmī āā, “Māsānɔ̄ɔ̍ 
Mɛ̄lɛ̄ka̍, ma̍l nda̍ le̍ yɔ̄ŋ ndā wɔ̍ɔ̍ŋndo̍ ho̍ō.” Mɛ̄ɛ̍ o̍ di̍mi̍ dīōmnda̍ŋ nda᷅ŋ, mbo̍ 
mālnu᷄ŋ kɔ̍l. 

Wa̍lta̍ Wānāa̍ Chi̍is̍ūa̍a̍ 8 

1Sɔ̍ɔ̄ wa̍ lo̍ŋ. Ndu̍yɛ̍, ō wa̍ ō chɛ̄lāā māā Sti̍i̍vīŋ sɔ̍la̍ pi̍ɔ̍mndo̍. 

Sɔɔ̍ ̄tu̍si ̍wānāā lāāla᷄ŋnda̍ nyɛ ̄pālāa̍ chōo̍ 

Pāa̍le̍ le̍ŋ nda̍ kāndu̍ ku̍ndā wānāā lāāla᷄ŋnda̍ Chūlu̍sɛ̄lɛ̄m chi̍e̍e̍ nyɛ᷅ pālāā 
bɛ̄ndōo̍ tūsīo̍o̍ chōo̍ ni̍. Ma̍ sɛ̍ŋī wānāā lāāla᷄ŋnda̍ kpe̍de̍. Ma̍ tīū o̍ būŋgāŋ 
Chūdi̍a̍ā wo̍ŋ ni᷄ŋ, a̍ būŋgāŋ Sāme̍e̍līāāwo̍ŋ fa̍ū. Mɛ̄ɛ̍ wānāā Chi̍i̍sū ve᷅m hɔ̄ltē ndɔ̄ 
wa̍ ma̍ lō. 

2Mɛ̄ɛ̍ nda̍ dīī Sti̍i̍vīŋ, mi̍ pūa̍a̍ ā pūm a̍ yɔ̍ŋgu̍ŋ o̍ Mɛ̄lɛ̄ka̍ lo̍ wa̍ chɔ̄ ndu̍. Ma̍ chāŋ 
ta̍u̍ ta̍u̍ le̍ ndu̍. 

3Kɛ̍, Sɔ̍ɔ̄ wa̍ kīndīo̍o̍ kɛ᷅ le̍ ku̍ndā wānāā lāāla᷄ŋnda̍ tɛ̄ɛ̄mbūūwo̍. Lūɛ̄īyɔ̄ɔ̍ chīɛ̄īla̍ŋ 
ni᷄ŋ, mbō bīī wa̍nāā lāāla᷄ŋnda̍ a̍ ka̍ ka̍. Wānā pɔ̍nɔ̍ ni̍, wānā la̍nɔ̍ ni̍, mbō tōsā mā 
dūāū nda̍ o̍ chīɛ̄īlā mānyūmnda̍ŋ ni᷄ŋ. 

Fil̍ip̍ī dim̍i ̍Yōōŋgu̍ Kɛn̄dɛ ̍Mɛl̄ɛk̄a̍a̍ o̍ būŋgɛī̄ Sāme̍e̍līāāve̍ niŋ᷄ 
4Mi̍ wānāā lāāla᷄ŋa̍a̍ nda̍ tōsa̍ ma̍ nyāānu᷄ŋ nda̍, ā kūā a̍ wāŋnda̍ sūɛ̍i̍ Mɛ̄lɛ̄kɛ̍i̍ 
chɔ̄mndo̍ bā o̍ bā fe̍e̍ nda̍ fūūlu̍u̍. 

5Mi̍ Fi̍li̍pī ndu̍ ku̍ā o̍ chi̍e̍e̍ bɛ̍ndōo̍ o̍ būŋgɛ̄ī Sāme̍e̍līāāve̍ ni᷄ŋ. Mbo̍ dīmūl wāŋnda̍ 
lo̍ŋ a̍ Ki̍li̍tī o̍kɔ̄ɔ̄, wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ 
wo̍. 

6Mɛ̄ɛ̍ fāŋgā bɛ̍ndōo̍ tūēī Fi̍li̍pī dīōm, ndu̍yɛ̍, ma̍ chā kɔ̄ndɔ̄fi̍ltā o̍ to̍sa̍ la̍ŋ, mi̍ nda̍ 
kpo̍u̍ a̍ ya᷅ŋ nīla̍ŋ nyɛ̄ kɛ̄ndɛ̍ī o̍ nyɛ̄ o̍ di̍mi̍ wo̍. 

7Mi̍ nyi̍nāā wɔ̄ɔ̍ŋnda̍ fāŋa᷄ŋ wa̍nāā ka̍ ka̍ kɔ̄ɔ̄lī ma̍ kūā a̍ ye̍e̍la̍ŋ. Mi̍ wānāā bɛ̄vɛ̍i̍ya̍ 
a̍ wānāa̍ nɔ̍lā kɔ᷅la̍ŋ o̍ pēlūŋ nda᷄ŋ chōo̍ la̍pi̍ le̍ wa̍, ā ka̍ ka̍ sɔ̍lā sīōŋgɔ̄ɔ̍. 

8Le̍ he̍ī, mi̍ wāŋnda̍ o̍ chi̍e̍e̍ bɛ̍ndū kōŋ ni᷄ŋ a̍ na᷅ŋ kɔ̄l ta̍u̍ ta̍u̍. 

9Po̍ pi᷅lɛ̍ wa̍ īchāli̍ o̍ chi̍e̍e̍ bɛ̍ndū kōŋ ni᷄ŋ le̍ te̍le̍ŋnda̍ŋ lā ti᷄ŋ, dīōla̍ŋ āā, Sa̍i̍mɔ̄ŋ. 
Māŋgālāa̍ ndu̍ o̍o̍ to̍sā ni̍. Mi̍ wāŋnda̍ fa̍ū o̍ būŋgɛ̄ī Sāme̍e̍līāāve̍ ni᷄ŋ a̍ du̍a̍u̍nu᷄ŋ 
kɔ̄ndɔ̄fi̍li̍ a̍ ndu̍. Mbo̍ kīālū yōŋgāa̍ māā ō chō wānā bɛ̍ndū. 

10Wāŋnda̍ kpe̍de̍ nda̍ a̍a̍ nɔ̍ bɛ̄ɛ̄le̍ŋ le̍ dīōm ndɔ̄ɔ̍, chūāāmbɔ̄ ni̍, bɛ̄ndū ni̍. Ma̍ dīmī 
āā, “Pōo̍ ho̍ō nɔ̄ kpāāya̍ Mɛ̄lɛ̄ka̍a̍.” Āā, “Dīōlā ndɔ̄la̍ŋ āā Kpāāyā Bɛ̍ndōo̍.” 

11Le̍ te̍le̍ŋ vi̍lɛ̄ī wāŋnda̍ chō a̍ kɔ̄ndɔ̄fi̍li̍ a̍ māŋgālā ndɔ̄ ndu̍ o̍o̍ to̍sā wo̍. Le̍la̍ŋ, 
nda̍ a̍a̍ nɔ̍ bɛ̄ɛ̄le̍ŋ le̍ dīōm ndɔ̄ɔ̍ ni̍. 

12Kɛ̍, mɛ̄ɛ̍ Fi̍li̍pī di̍mi̍ yōōŋgū kɛ̄ndɔ̄ɔ̍ a̍ māsāle̍ Mɛ̄lɛ̄ka̍le̍ŋ a̍ Chi̍i̍sū Ki̍li̍tī o̍kɔ̄ɔ̄, mi̍ 
wāŋnda̍ lāāla᷄ŋ. Mbo̍ yīŋ nda̍, wānā la̍nɔ̍ ni̍, wānā pɔ̍nɔ̍ ni̍. 

13Sa̍i̍mɔ̄ŋ pi̍la̍ bɛ̍ɛ̍ mbo̍ lāāla᷄ŋ. Ma̍ pūlū ndu̍. Mi̍ Si̍mɔ̄ŋ dūāūnu᷄ŋ kɔ̄ndɔ̄fi̍li̍, a̍ 
kɔ̄ndɔ̄fi̍ltā bɛ̄ndūla̍ŋ, a̍ ka̍a̍ma̍ālā o̍ che᷅ la̍ŋ. Le̍ he̍ī, mbo̍ tūāl Fi̍li̍pī kɔ̄ɔ̄lī bā o̍ bā o̍ 
kɔ̍. 

14Mɛ̄ɛ̍ wānāā Chi̍i̍sū ve᷅m hɔ̄ltē ndɔ̄ wa̍ ha̍ā Chūlu̍sɛ̄lɛ̄m, a̍ tu̍e̍ī māā wāŋnda̍ 
Sāme̍e̍līāā a̍ la̍a̍la̍ŋ a̍ dīo̍m Mɛ̄lɛ̄ka̍a̍, ma̍ vīām Pītɛ̍ nda̍ Chɔ᷄ŋ nāa̍ nda̍ chūā. 

15Mɛ̄ɛ̍ nda̍ fūūlu̍u̍, ma̍ pīɛ̄ī Mɛ̄lɛ̄ka̍ le̍ wānāā lāāla᷄ŋnda̍ le̍ mī Nyi̍nā Kāsīo̍o̍ tōl nda̍ 
kɔ̄ɔ̄lī. 

16Kāni̍ fo̍ndōle̍, Nyi̍nā Kāsīo̍o̍ ndu̍ o̍o̍ tu̍l lɔ̍ nda̍ kɔ̄ɔ̄lī le̍. Le̍ mɛ̄ɛ̍ nda̍ pɛ̄l dīōla̍ 
Māsānɔ̄ɔ̍ Chi̍i̍sūla̍ŋ yɛ̍ ko̍ni̍, nda̍ a̍a̍ yi᷅ŋ ndɔ̄ nda̍ ni̍. 

17Mi̍ Pītɛ̍ nda̍ Chɔ᷄ŋ a̍ ha̍ndū nda̍ bāla̍ŋ chōo̍. Mɛ̄ɛ̍ nda̍ hāndu̍ nda̍ bāla̍ŋ chōo̍, mi̍ 
Nyi̍nā Kāsīo̍o̍ tūāl nda̍ kɔ̄ɔ̄lī. 

18Mɛ̄ɛ̍ Sa̍i̍mɔ̄ŋ ko̍ŋ chē māā Mɛ̄lɛ̄ka̍ tōsa̍ mi̍ Nyi̍nā ndɔ̄ɔ̍ tūāl wāŋnda̍ kɔ̄ɔ̄lī, le̍ mɛ̄ɛ̍ 
wānāā Chi̍i̍sū ve᷅m hɔ̄ltē ndɔ̄ wa̍ hāndu̍ nda̍ bāla̍ŋ chōo̍ yɛ̍, mbo̍ ke̍ nda̍ ka̍ni̍o̍ŋ. 
Mbo̍ dīmī āā, 

19“Lā tōsa̍ ya̍ bɛ̍ɛ̍, tē I̍ ha̍ndu̍ bāla̍ŋ wānā o̍ wānā cho̍o̍ pɛ̍, Nyi̍nā Kāsīo̍o̍ tōl ndu̍ 
kɔ̄ɔ̄lī.” 

20Mi̍ Pītɛ̍ mu̍lī āā, “Le̍ yīya᷄ŋndo̍ māā ā pīāndū ke̍ Mɛ̄lɛ̄ka̍a̍, nūm ni̍, nyɛ̄ sɔ̄lāā 
nūmndo̍ ni̍, nu̍a̍ā nya̍ kūā o̍ nyɛ̄ pālāā fɛ̍ɛ̍ŋ fɛ̍ɛ̍ŋndo̍ ni᷄ŋ fɔ̍. 

21A̍ cho̍ bɛ̍ɛ̍ na̍a̍ chōo̍ o̍ wa̍llo̍ ho̍ō ni᷄ŋ te̍. Kāni̍ fo̍ndōle̍, kɔ̄l nūmndo̍ dīndu̍ wɔ̍ 
Mɛ̍lɛ̄ka̍ o̍ hɔ̄l te̍. 

22Le̍la̍ŋ, ma̍l kɔ᷅l vēsɛ̍i̍ ko̍ŋ mā pi̍ɛ̍i̍ Māsānɔ̄ɔ̍ Mɛ̄lɛ̄ka̍. Kɛ̄lɛ̄ŋgāā dɔ̍ɔ̍ mbō ma᷄l nu̍m 
le̍ yīya᷄ŋ ŋ̄ yīya̍ŋ ko̍ŋ ndo̍. 

23I̍ che᷅ māā nɛ̄īyɔ᷄ŋ bɛ̍ndōo̍ chō o̍ kɔ̄l nūmndo̍ ni᷄ŋ. Ndu̍yɛ̍, yɔ̄ŋ nūm wɔ̍ɔ̍ŋndo̍ ō 
yīi̍ nu̍m mɛ̄ɛ̍ nda̍ yīī wa̍nā wɔ̍ɔ̍ŋndo̍ nu̍a̍ā yɛ̍.” 

24Mi̍ Sa̍i̍mɔ̄ŋ di̍mūl Pītɛ̍ nda̍ Chɔ᷄ŋ āā, “Lā pīɛ̍i̍ Ma̍sānɔ̄ɔ̍ Mɛ̄lɛ̄ka̍ le̍ ya̍ māā nyɛ̄ o̍ 
nyɛ̄ nya̍ dīmi̍ a̍ ya̍ o̍kɔ̄ɔ̄ ō yɔ̄nu᷄ŋ ya̍ le̍.” 

25Mɛ̄ɛ̍ Pītɛ̍ nda̍ Chɔ᷄ŋ a̍ chɔ̍m wāŋnda̍ yōōŋgōo̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̍ a̍ nyɛ̄ nda̍ 
sīnā a̍ Chi̍i̍sū Ki̍li̍tī o̍kɔ̄ɔ̄ wo̍, ma̍ mīīŋgū Chūlu̍sɛ̄lɛ̄m. O̍ kɔ̄lā ndāla̍ŋ ni᷄ŋ, ma̍ kēī 
Yo̍o̍ŋgū Kɛ̄ndɛ̍ Mɛ̄lɛ̄ka̍a̍ chɔ̄m o̍ sɔ̄ndɔ̄kɔ̍ltā Sāme̍e̍līāā lā ka̍ ka̍ ni̍ŋ. 

Fil̍ip̍ī nda̍ po̍ It̍o̍o̍pīāānɔɔ̄ ̍
26Mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ dīmūl Fi̍li̍pī āā, “Chɔ̍ŋ mā kūɛ̄ o̍ nɛ̄i̍ tōū wo̍, nɛ̄i̍ 
ke̍e̍ku̍ o̍ po̍llo̍ ni᷄ŋ le̍ chɔ̄nɔ᷄ŋndo̍ Chūlu̍sɛ̄lɛ̄m chi̍e̍e̍ le̍ kɔ̄la̍ŋ Ka̍a̍sā chi̍e̍e̍ wo̍.” 

27O̍ ko̍ŋ, mi̍ Fi̍li̍pī ka̍ndū kɔ̄la̍ŋ. Mɛ̄ɛ̍ o̍ wa̍ kɔ̄la̍ŋ, mbo̍ kōmāl po̍ I̍to̍o̍pīāānɔ̄ɔ̍. Ō 
wa̍ wānā bɛ̍ndū o̍ lɛ̄ŋndē Īto̍o̍pīāāle̍ŋ ni᷄ŋ. Ndu̍ ndu̍ o̍o̍ ma̍ndā ka̍ni̍ŋ wānā la̍nɔ̍ 
ma̍sa̍ wa̍ lɛ̄ŋndē lēŋ bōlle̍ŋ ndo̍ ni̍. I̍to̍o̍pīāānɔ̄ɔ̍ ho̍ō ndu̍ o̍o̍ ku̍ɛ̄ Chūlu̍sɛ̄lɛ̄m le̍ 
Mɛ̄lɛ̄ka̍ pīɛ̄īyo̍. 

28Ō wa̍ mīīŋgōo̍ o̍ ndu̍ lō, mbo̍ wā īchāli̍ o̍ nyɛ̄ nyāāna᷄ŋ su̍a̍a̍ nāŋ ndo̍ ni᷄ŋ. Mbo̍ 
wā tōfāa̍ o̍ yāu̍wo̍ ni᷄ŋ ō wānā su̍a̍ā le̍ Mɛ̄lɛ̄ka̍ wo̍ Āīsa̍yā po̍o̍nyi̍a̍a̍ wo̍. 

29Mi̍ Nyi̍nā Kāsīo̍o̍ dīmūl Fi̍li̍pī āā, “Kɔ̍, mā sɔ̍ɔ̍ŋgu̍u̍ o̍ nyɛ̄ nyāāna᷄ŋndo̍ īkɛ̄i̍ mī lā 
kūā nya̍ ndu̍.” 

30Mi̍ Fi̍li̍pī nya̍a̍nu᷄ŋ mbo̍ sɔ̄ɔ̄ŋgūū o̍ nyɛ̄ nyāāna᷄ŋndo̍ īkɛ̄i̍. Mbo̍ tūɛ̄ī pōo̍ ho̍ō chō 
nyɛ̄ wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā po̍o̍nyi̍a̍a̍ wo̍ tōfāa̍ o̍ yāu̍wo̍ ni᷄ŋ mbō 
tōmbōlā ndu̍. Mi̍ Fi̍li̍pī nyu̍nā ndu̍ āā, “Ā chō pa̍ nyɛ᷅ ŋ̄ chō ko̍ŋ to̍fāa̍ wo̍ pɛ̄ŋgu̍ 
si̍na̍?” 

31Mbo̍ mūlī āā, “Mī vɛ̄ɛ̍nɛ̍ ya̍ I̍ si̍nā yɛ̍ ndu̍ pɛ̄ŋgu̍? I̍ nɔ̍ wa᷅na̍ tɛ̍ɛ̍sīāl la̍ ndu̍ le̍.” 
Mbo̍ dīmūl Fi̍li̍pī māā ō he᷄l mbō cha᷄l ndu̍ īkɛ̄i̍ o̍ nyɛ̄ nyāāna᷄ŋndo̍ ni᷄ŋ. 

32Fo̍ndāŋ pōo̍ ho̍ō wa̍ tōfāa̍ o̍ Yāu̍ Mɛ̄lɛ̄ka̍a̍ ni᷄ŋ ndo̍ cho̍ ho̍ō ni̍ āā, “Mɛ̄ɛ̍ nda̍ wā 
nu̍a̍ā kɔ̄la̍ŋ a̍ sāa̍ le̍ ndu̍ dīyɔ̄ɔ̍, kɛ̄lɛ̄ŋgāā mɛ̄ɛ̍ nda̍ wā sa̍a̍ yīīŋnde̍ kīlīo̍o̍ ō su̍ū le̍ 
yɛ̍, le̍nde̍ ko̍ni̍, mbo̍ me̍ī do̍ŋ, ō sūu̍ nyɛ᷅ o̍ nyɛ̄ le̍. 

33Ma̍ bāāla᷄ŋ ndu̍. Ma̍ tūsī ndu̍ si̍ɔ̍mbu̍la̍ŋ. Kɛ̍, wānā si̍m mbō sōō le̍ ndu̍ le̍. Ā fāŋa̍ 
yōōmū ndɔ̄ɔ̍ o̍ chi̍e̍ēŋndo̍ chōo̍. Mī vɛ̄ɛ̍nɛ̍ wānā nɔ̍la̍ yɛ̄ īsɔ̄ɔ̍ di̍mī a̍ chūāūwāā 
ndūāā ma̍māa̍ o̍kɔ̄ɔ̄?” 

34Mi̍ wānā bɛ̍ndōo̍ ho̍ō nyūnā Fi̍li̍pī āā, “A̍ nɛ̄ɛ̍nɛ̍ o̍kɔ̄ɔ̄ wāna̍ su̍a̍ā le̍ Mɛ̄lɛ̄ka̍ wo̍ 
chō yɛ̄ sūɛ̍i̍ he̍ī dīmīo̍o̍? Chɔ̍m ya̍. A̍ ndu̍ pi̍la̍ o̍kɔ̄ɔ̄ ni̍, bāā a̍ wānā che᷅le̍ŋ o̍kɔ̄ɔ̄?” 

35Mi̍ Fi̍li̍pī ka̍ndū ndu̍ yōōŋgū kɛ̄ndɔ̄ɔ̍ chɔ̄mndo̍ a̍ Chi̍i̍sū o̍kɔ̄ɔ̄, kāndɔ᷄ŋndo̍ o̍ 
fo̍ndāŋ o̍ wa̍ ko̍ŋ to̍fāa̍ o̍ Yāu̍ Mɛ̄lɛ̄ka̍a̍ ni᷄ŋ ndo̍. 

36Ā lo̍ kɔ̄la̍ŋ, ma̍ kōmāl mɛ̄ŋnda̍ŋ. Kōmāllo̍ mɛ̄ŋnda̍ŋ, mi̍ wānā bɛ̍ndōo̍ ho̍ō 
dīmūl Fi̍li̍pī āā, “To̍fa̍ŋ mɛ᷅ŋnda̍ŋ. Yɛ̄ɛ̍nɛ̍ ku̍u̍nā yɛ̍ ya̍ yīŋɔ̄ɔ̍ sɔ̄lāa̍?” 

[37Mi̍ Fi̍li̍pī di̍mūl ndu̍ āā, “Ā nɔ̄lā mā sɔ̍la̍ yīŋɔ̄ɔ̍, tē a̍ la̍a̍la̍ŋ pɛ̍ kpe̍e̍kpe̍i̍ a̍ kɔ̄l.” 
Mbo̍ mūlī āā, “I̍ la̍a̍la̍ŋ māā Chi̍i̍sū Ki̍li̍tī ndu̍ cho̍ Po̍ Mɛ̄lɛ̄ka̍a̍ ni̍.”] 

38Mi̍ wānā bɛ̍ndōo̍ ho̍ō dīmī ma̍ sīmī nyɛ̄ nyāāna᷄ŋndo̍. Mi̍ Fi̍li̍pī nda̍ wānā 
bɛ̍ndōo̍ ho̍ō ma̍ tūāl o̍ mɛ̄ŋnda̍ŋ ni᷄ŋ. Mi̍ Fi̍li̍pī yīŋ ndu̍. 

39Mɛ̄ɛ̍ nda̍ fūla̍ o̍ mɛ̄ŋnda̍ŋ ni᷄ŋ, mi̍ Nyi̍na̍ Māsānɔ̄ɔ̍ Mɛ̄lɛ̄ka̍a̍ chūā Fi̍li̍pī lē pīlɛ̍ 
kpe̍, mbo̍ kūānu᷄ŋ a̍ ndu̍. Wānā bɛ̍ndōo̍ chi̍ lɛ̍ ndu̍ le̍. Kɛ̍, mbo̍ hīāū lāchī a̍ kɔ̄la̍ŋ 
a̍ kɔ̄l kɛ̄ndɛ̄. 

40O̍ ko̍ŋ kɔ̍ɔ̍lī, mi̍ Fi̍li̍pī sa̍a̍lu᷄ŋ ndu̍ pi̍la̍ A̍so̍tɔ̄ɔ̄ chi̍e̍e̍. Ndu̍yɛ̍, mbo̍ lō kɔ̄la̍ŋ a̍ 
Yōōŋgū Kɛ̄ndɛ̍ Mɛ̄lɛ̄ka̍a̍ chɔ̄mndo̍ o̍ chi̍o̍o̍ŋ mu̍ŋ kpe̍de̍, ha̍a̍a̍ mbo̍ fūūlūū Sīsāli̍a̍ā 
chi̍e̍e̍. 

Wa̍lta̍ Wānāa̍ Chi̍is̍ūa̍a̍ 9 

Sɔɔ̍ ̄sim̍nu᷄ŋ wa̍nā la̍a̍la᷄ŋ 
(Wa̍lta̍ Wānāa̍ Chi̍i̍sūa̍a̍ 22:6-16; 26:12-18) 

1Kɛ̍ a̍ bōōndi̍i̍ ke̍ŋ, Sɔ̍ɔ̄ wa̍ hīōūwɔ̄ɔ̍ lāchī a̍ bu̍ɛ̍i̍yāa̍ Māsānɔ̄ɔ̍ Mɛ̄lɛ̄ka̍a̍ 
kɔ̄ŋgɔ̄līa̍ŋnda̍ŋ ta̍u̍ ta̍u̍, le̍ nda̍ dīyɔ̄ɔ̍. Mbo̍ kūā nāa̍ māsa̍ wānāā sōlīāā lāsa̍lāa̍ 
chūā. 

2Mbo̍ nyūnā ndu̍ le̍ yāu̍la̍ŋ. Yāu̍la̍ŋ nda᷅ŋ la̍ a̍a̍ chɔ᷅m wa̍nāa̍ cho̍ chīɛ̄īlā Chu̍ūwa̍ 
pīɛ̄ī Mɛ̍lɛ̄ka̍la̍ŋ bōlle̍ŋ Dāma̍si̍kɔ̍ɔ̄ chi̍e̍e̍ wa̍ wāna̍ Sɔ̍ɔ̄ cho̍ wo̍ ni̍. Ō tōsa̍ he̍ī māā 
tē ndu̍ o̍o̍ sa̍a̍lu̍ŋ wa̍nā o̍ wānā pɛ̍, wānā pɔ̍nɔ̍ ni̍, wānā la̍nɔ̍ ni̍, o̍ to᷅l nɛ̄i̍ Chi̍i̍sū 
dīmi̍ māā wāŋnda̍ kɔ̍ le̍cho̍o̍ wo̍ kɔ̄ɔ̄lī pɛ̍, ndu̍ o̍o̍ bi̍ī ndu̍ a̍ ka̍ka̍ ndu̍ o̍o̍ hi᷅ŋ a̍ ndu̍ 
Chūlu̍sɛ̄lɛ̄m chi̍e̍e̍. 

3O̍ kɔ̄lā ndɔ̄la̍ŋ ni᷄ŋ, mɛ̄ɛ̍ Sɔ̍ɔ̄ wa̍ fūūlūūwo̍ Dāma̍si̍kɔ̍ɔ̄ chi̍e̍e̍, o̍ lē pīlɛ̍ ni᷄ŋ kpe̍, mi̍ 
pa̍ŋgēlo̍o̍ cha᷄ŋ o̍ ha̍la̍a̍ ni᷄ŋ mbo̍ tīū si̍lɔ̍ nāa̍ o̍ wa̍ wa̍. 

4Mbo̍ dēl lɛ̄ŋ. O̍ ko̍ŋ kɔ̍ɔ̍lī, mbo̍ tūɛ̄ī mi̍ dīōmndo̍ dīmūl ndu̍ āā, “Sɔ̍ɔ̄, Sɔ̍ɔ̄, vɛ᷅ ma̍ 
wā ya̍ nyɛ̄ pālāa̍ tūsīo̍o̍ chōo̍?” 

5Mi̍ Sɔ̍ɔ̄ nyūnā āā, “Nūm nɛ̄ɛ̍nɛ̍, Māsānɔ̄ɔ̍?” Mbo̍ mūlūl ndu̍ āā, “Ya̍ Chi̍i̍sū ni̍, 
wāna̍ ŋ̄ chō nyɛ̄ pālāa̍ tūsīo̍o̍ chōo̍ wo̍. 

6Chɔ̍ŋ ni̍ko̍ mā kūɛ̄ chi̍e̍e̍. Wānā cho̍ lo̍ŋ, mbō chɔ᷄m nu̍m nyɛ̄ ŋ̄ nɔ̄ le̍ tōsāa̍ wo̍.” 

7Mi̍ pūa̍a̍ wa̍ kɔ̄la̍ŋ lātūlu̍ a̍ Sɔ̍ɔ̄ wa̍ sīm. Sūɛ̍i̍ bɛ̍ɛ̍ ā nɔ̄la̍ le̍. Ā tūēī bɔ̄ɔ̄lūūwo̍, kɛ̍ ā 
chi̍ wa̍nā le̍. 

8Mi̍ Sɔ̍ɔ̄ cha᷅ŋ lɛ᷅ŋ. Mbo̍ kūmbī hɔ̄lta̍ŋ, kɛ̍ ndu̍ o̍o̍ chi᷅ nyɛ᷅ o̍ nyɛ̄ le̍. Ma̍ sāā ndu̍ bāa̍. 
Ma̍ kūā a̍ ndu̍ Dāma̍si̍kɔ̍ɔ̄ chi̍e̍e̍. 

9Chɔ̍ŋ a̍ bōōndi̍i̍ ke̍ŋ, mbo̍ kūā a̍ pālɛ̍i̍ ī yāa̍ ō chō ō sūmɛ̍i̍, ndu̍yɛ̍, ō di᷅ nyɛ̍ dīāā 
le̍, kōlɔ̄ɔ̍ bɛ̍ɛ̍ ō ko᷅l te̍. 

10Po̍ pi᷅lɛ̍ wa̍ Dāma̍si̍kɔ̍ɔ̄ dīōla̍ŋ āā, Ānāna̍a̍yā. Bu̍ɛ̍i̍ Chi̍i̍sōo̍ o̍ wa̍ ni̍. Mi̍ Ma̍sānɔ̄ɔ̍ 
Mɛ̄lɛ̄ka̍ vēēlu̍ ndu̍ o̍ yi̍lāŋndo̍ ni᷄ŋ āā, “Ānāna̍a̍yā.” Mbo̍ chɛ̄l āā, “E̍ī, Māsānɔ̄ɔ̍.” 

11Mi̍ Ma̍sānɔ̄ɔ̍ Mɛ̄lɛ̄ka̍ dīmūl ndu̍ āā, “Kɔ̍ o̍ chīɛ̍i̍ Chu̍dā wo̍, o̍ cho̍ o̍ Nɛ̄i̍ sa̍kpōo̍ 
wo̍, mā nyu̍na̍ le̍ pōo̍ dīōla̍ŋ āā, Sɔ̍ɔ̄, wānā wa̍ā Ta̍a̍sɔ̄ɔ̄ chi̍e̍e̍. Ō chō Mɛ̄lɛ̄ka̍ pīɛ̄īyo̍. 

12Ō chē mi̍ po̍ pi᷅lɛ̍ hūŋ o̍ yi̍lāŋndo̍ ni᷄ŋ, dīōla̍ŋ āā, Ānāna̍a̍yā. Mbo̍ hāndū ndu̍ 
bāla̍ŋ chōo̍ le̍ mbō mīīŋgu̍ vɛ̄lɛ̄ chɔ̄ɔ̍.” 

13Mi̍ Ānāna̍a̍yā mu̍lī āā, “Māsānɔ̄ɔ̍ Mɛ̄lɛ̄ka̍, I̍ tu̍e̍ī ni᷅ŋ sɔ̄ɔ̍ŋ fa̍ŋgā a̍ pōo̍ ho̍ō o̍kɔ̄ɔ̄, 
a̍ dɛ̍nɛ̍ wɔ̍ɔ̍ŋ o̍ to̍sa̍l ni᷅ŋ wānāā nūmnda̍ a̍ cho̍ Chūlu̍sɛ̄lɛ̄m nda̍. 

14Ndu̍yɛ̍, ō hīŋ Dāma̍si̍kɔ̍ɔ̄ na̍nu᷄ŋ. Wānāā bɛ̄ndūāā sōlīāā lāsa̍lāa̍, ā ke̍ ndu̍ 
kpāāyāa̍ le̍ mbō hu᷄ŋ bi̍ī wānā o̍ wāna̍ cho̍ nu̍m pīɛ̄īyo̍.” 

15Kɛ̍, mi̍ Ma̍sānɔ̄ɔ̍ Mɛ̄lɛ̄ka̍ dīmūl Ānāna̍a̍yā āā, “Kɔ̍, I̍ hɛ̍li̍ pōo̍ ho̍ō le̍ mbō sāāŋgi̍a̍l 
la̍, le̍ mbō tōsa̍ mi̍ wānāā cho̍ a̍ Chu̍ū le̍ wa̍, a̍ māsāā nda̍a̍ bɛ̄ndūa̍a̍, a̍ wāŋnda̍ 
I̍sɔ̄lūɛ̄ī mā sīna̍ ya̍. 

16I̍ cho̍ ndu̍ chɔ̄m mɛ̄ɛ̍ kpɛ̍ o̍ sɔ̍lā ni̍ŋ nyɛ̍ pālāa̍ le̍ tōsāa̍ mī wāŋnda̍ sīna̍ ya̍ yɛ̍.” 

17Le̍la̍ŋ, mi̍ Ānāna̍a̍yā ku̍ā o̍ chīɛ̄ī kōŋ. Mbo̍ lūɛ̄ī. Mɛ̄ɛ̍ o̍ lu̍ɛ̍ī, mbo̍ hāndū Sɔ̍ɔ̄ bāla̍ŋ 
chōo̍. Mbo̍ dīmī āā, “Chāa̍ŋ nūu̍ Sɔ̍ɔ̄, Māsānɔ̄ɔ̍ Mɛ̄lɛ̄ka̍ vēm ya̍ nāa̍ nūm chu̍a̍. 
Chi̍i̍sū, o̍ chɔ̍mnu̍ŋ nūm o̍ nɛ̄ī lɔ̍ɔ̍ ŋ̄ wa̍ hūnɔ̄ɔ̍ na̍nu᷄ŋ ndo̍, ō vēm ya̍ le̍ mā chē vɛ̄lɛ̄, 
ndu̍yɛ̍, mī Nyi̍na̍ Kāsi̍ Mɛ̄lɛ̄ka̍a̍ tōl nu̍m kɔ̄ɔ̄lī ta̍u̍.” 

18O̍ ko̍ŋ kɔ̍ɔ̍lī, mi̍ nyɛ̄la̍ŋ lā fāŋa᷄ŋ ndu̍ o̍ hɔ̄l lē pīlɛ̍ kpe̍ māā lākɛ̄kɛ̍u̍. Mi̍ lā dēlī. 
Mbo̍ kāndū vɛ̄lɛ̄ chɔ̄ɔ̍. O̍ ko̍ŋ kɔ̍ɔ̍lī, mbo̍ cha᷄ŋ. Ma̍ yīŋ ndu̍. 

19Mɛ̄ɛ̍ o̍ de᷅ nyɛ̄ dīa̍a̍, mi̍ dīāllūŋ ndɔ᷄ŋ ŋ̄ sɔ̄lā vɛ̄lɛ̄ kpāāyāa̍. 

Sɔɔ̍ ̄dim̍ī sūɛi̍ ̍Mɛl̄ɛk̄ɛi̍ ̍Dāma̍sik̍ɔɔ̍̄ 

Mi̍ Sɔ̍ɔ̄ chi̍ī pālɛ̍i̍ ī ti᷄ŋ nda̍ ku̍ndā wānāā lāāla᷄ŋnda̍ Dāma̍si̍kɔ̍ɔ̄. 

20Ta̍ma̍la̍ bɛ̍ɛ̍ ō tōsa̍ le̍. Mbo̍ kūā o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍la̍ŋ. Mbo̍ kāndū 
wāŋnda̍ chɔ̄mndo̍ māā Chi̍i̍sū ndu̍ cho̍ Po̍ Mɛ̄lɛ̄ka̍a̍ ni̍. 

21Mi̍ kɔ̄ndɔ̄fi̍llo̍ bīī wānā o̍ wāna̍ tu̍e̍ī ndu̍ dīōm. Ndu̍yɛ̍, ma̍ kāndū nyūūni̍āŋndo̍ 
āā, “Ō cho̍ po̍o̍ ho̍ō le̍ wa̍ wānāa̍ tōl Chi̍i̍sū kɔ̄ɔ̄lī wa̍ nyɛ̄ pālāa̍ tūsīo̍o̍ chōo̍ 
Chūlu̍sɛ̄lɛ̄m te̍? Ndu̍yɛ̍, le̍ nda̍ bīyɔ̄ɔ̍ mbō mīīŋgu̍ a̍ nda̍ nāa̍ wānāā bɛ̄ndūāā 
sōlīāā lāsa̍lāa̍ chūā le̍, o̍ hi᷅ŋ na̍nu᷄ŋ te̍?” 

22Kɛ̍ mi̍ sūɛ̍i̍ Mɛ̄lɛ̄kɛ̍i̍ Sɔ̍ɔ̄ wa̍ dīmīo̍o̍ ve̍ ī chɔ̄ɔ̄lū kpāāyāa̍ sɔ̄lā ta̍u̍ ta̍u̍. Mbo̍ chɔ̍m 
tāāmāsi̍la̍ŋ ha̍a̍a̍, la̍ chɔ᷅m māā Chi̍i̍sū kpe̍e̍kpe̍i̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ la̍ŋ. O̍ ko̍ŋ, Chu̍ūwa̍ a̍ wa̍ 
Dāma̍si̍kɔ̍ɔ̄ wa̍, ā nɔ̄la̍ lɛ̍ mā sōō nyɛ̄ o̍ nyɛ̄ nāa̍ ndu̍ chu̍a̍ le̍. 

23Mɛ̄ɛ̍ pālɛ̍i̍ ti᷄ŋ ī hīōū, mi̍ Chu̍ūwa̍ chūūŋgi̍āŋ ma̍ kɛ̄ɛ̄sīāā le̍ Sɔ̍ɔ̄ dīyɔ̄ɔ̍. 

24Kɛ̍, mi̍ Sɔ̍ɔ̄ tu̍ɛ̍ī nyɛ̄ nda̍ kɛ̄ɛ̄si̍a̍a̍ wo̍. Ā wa̍ ndu̍ mɛ̄ŋgɛ̄lāa̍ o̍ dīō chi̍o̍o̍ sōndōla̍ŋ 
īdīi̍ ni̍, īchɔ̄l ni̍, le̍ ndu̍ dīyɔ̄ɔ̍. 

25Kɛ̍, mi̍ wānāā ndūa̍a̍ wa̍ ndu̍ kɔ̄ɔ̄lī wa̍ ā tūsī ndu̍ o̍ sāāsāa̍ lēkɔ̍ɔ̍lī o̍ kāmbɛ̍i̍yo̍ 
ni᷄ŋ a̍ nyūmnda̍ŋ. 

Sɔɔ̍ ̄mii̍ŋ̍gu̍ Chūlu̍sɛl̄ɛm̄ chie̍̍e̍ 
26O̍ ko̍ŋ kɔ̍ɔ̍lī, mi̍ Sɔ̍ɔ̄ mi̍i̍ŋgū Chūlu̍sɛ̄lɛ̄m. Mɛ̄ɛ̍ o̍ mi̍i̍ŋgu̍, mbo̍ kīndī le̍ mā wa̍ 
dīōm pīlɛ̍ nda̍ ku̍ndā wānāā lāāla᷄ŋnda̍. Kɛ̍ ndu̍yɛ̍, nda̍ kpe̍de̍ ma̍ yɔ̄ŋ sīōōŋnde̍ 
le̍ ndu̍. Kāni̍ fo̍ndōle̍, nda̍ a̍a̍ la̍a̍la̍ŋ māā ō chō wānā la̍a̍la᷄ŋ le̍kɛ̍ndɛ̍i̍ le̍. 

27Kɛ̍ o̍ ko̍ŋ kɔ̍ɔ̍lī, mi̍ Ba̍a̍na̍bāā ma̍lā ndu̍. Mbo̍ ku̍ā a̍ ndu̍ o̍ wānāā Chi̍i̍sū ve᷅m 
hɔ̄ltē ndɔ̄ wa̍ lo̍. Mbo̍ chɔ̄m nda̍ a̍ mɛ̄ɛ̍ Sɔ̍ɔ̄ che᷅ Ma̍sānɔ̄ɔ̍ Mɛ̄lɛ̄ka̍ o̍ nɛ̄i̍ Dāma̍si̍kɔ̍ɔ̄ 

wo̍ yɛ̍. Mbo̍ chɔ̄m a̍ mɛ̄ɛ̍ Ma̍sānɔ̄ɔ̍ sōō nāa̍ ndu̍ chu̍a̍ yɛ̍. Mbo̍ chɔ̄m a̍ mɛ̄ɛ̍ Sɔ̍ɔ̄ 
chɔ̍m sūɛ̍i̍ Mɛ̄lɛ̄kɛ̍i̍ a̍ Chi̍i̍sū o̍kɔ̄ɔ̄ kpe̍nde̍ke̍le̍ Dāma̍si̍kɔ̍ɔ̄ yɛ̍. 

28Le̍ he̍ī, mi̍ Sɔ̍ɔ̄ si̍mnu᷄ŋ chāa̍ŋ ndā. Mbo̍ bālū bā o̍ bā fe̍e̍ Chūlu̍sɛ̄lɛ̄m. Mbo̍ chɔ̄m 
dīo̍m Māsānɔ̄ɔ̍ Mɛ̄lɛ̄ka̍a̍ kpe̍nde̍ke̍le̍. 

29Mbo̍ sūāā vɛ̄lɛ̄ nāa̍ Chu̍ūwa̍ chūā a̍ di̍mī Ki᷅li̍kīi̍ye̍ wa̍. Ma̍ hīŋa᷅ŋ di̍ōmnda̍ŋ nda̍ 
nda̍ā a̍ dīo̍m Mɛ̄lɛ̄ka̍a̍ o̍kɔ̄ɔ̄. Kɛ̍ o̍ ko̍ŋ kɔ̍ɔ̍lī, ma̍ kɛ̄ɛ̄sīāā le̍ ndu̍ dīyɔ̄ɔ̍. 

30Mɛ̄ɛ̍ wānāā lāāla᷄ŋnda̍ sīna̍ a̍ ndi̍ o̍kɔ̄ɔ̄, ma̍ kūā a̍ Sɔ̍ɔ̄ Sīsāli̍a̍ā chi̍e̍e̍, ma̍ tōsā 
mbo̍ kūā Ta̍a̍sɔ̄ɔ̄ chi̍e̍e̍. 

31O̍ ko̍ŋ, ku̍ndā wānāā lāāla᷄ŋnda̍ o̍ lɛ̄ŋndē Chūdi̍a̍āle̍ŋ ni᷄ŋ, a̍ lɛ̄ŋndē Kāli̍līle̍ŋ, a̍ 
lɛ̄ŋndē Sāme̍e̍līāāle̍ŋ kpe̍de̍ ma̍ sɔ̄lā kɔ̄l nyūlōo̍ le̍ te̍le̍ŋ ti̍ŋ. Mi̍ Nyi̍na̍ Kāsi̍ 
Mɛ̄lɛ̄ka̍a̍ tōsā mi̍ ku̍ndā wānāā lāāla᷄ŋnda̍ hīāū lāchī a̍ kpāāyāa̍ sɔ̄lāa̍ o̍ Mɛ̄lɛ̄ka̍ 
ni᷄ŋ. Mbo̍ tōsā mi̍ wānāā ka̍ ka̍ de᷅l o̍ ku̍ndā wānāā lāāla᷄ŋnda̍ chōo̍. Ndu̍yɛ̍, nda̍ 
kpe̍de̍ nda̍ a̍a̍ ke᷅ Māsānɔ̄ɔ̍ Mɛ̍lɛ̄ka̍ bɛ̄ɛ̄le̍ŋ o̍ nyɛ̄ o̍ nyɛ̄ ni᷄ŋ nda̍ tōsa̍. 

Pītɛ ̍to̍sa̍ kɔn̄dɔf̄il̍ta̍ŋ Lid̍ā a̍ Cho̍pā chie̍̍e̍ 
32Mi̍ Pītɛ̍ ba̍lū o̍ fo̍ndāŋndā fāŋgā fa̍ŋgā. Te̍le̍ŋ pi᷅lɛ̍ mbo̍ kūā wānāa̍ Mɛ̄lɛ̄ka̍a̍ a̍ 
wa̍ Li̍dā chi̍e̍e̍ ya̍ yīlɔ̄ɔ̄. 

33Mbo̍ kōmāl po̍ bɛ̍vɛ̍i̍ pi᷅lɛ̍ lo̍ŋ, dīōla̍ŋ āā, E̍ni̍ɔ̍sī. Le̍ wɔ̄sīla̍ŋ lā ŋɔ̄ma̍a̍ chɔ̄nɔ᷄ŋndo̍ 
bɛ̍ɛ̍ ō nɔ̍lā le̍. 

34Mi̍ Pītɛ̍ di̍mūl ndu̍ āā, “E̍ni̍ɔ̍sī, Chi̍i̍sū Ki̍li̍tī cho̍ nu̍m sīŋgī su̍ŋ su̍ŋ. Chɔ̍ŋ mā 
sīmbū wāla̍ nūmndo̍.” Mi̍ E̍ni̍ɔ̍sī cha̍ŋ lē pi᷅lɛ̍ kpe̍. 

35Mi̍ wāŋnda̍ Li̍dā chi̍e̍e̍ a̍ būŋgɛ̄ī Si̍a̍lɔ̄ŋnde̍ kpe̍de̍ ā chā E̍ni̍ɔ̍sī. O̍ ko̍ŋ kɔ̍ɔ̍lī, ma̍ 
sīmnu᷄ŋ wa̍nāā lāāla᷄ŋnda̍ o̍ Ma̍sānɔ̄ɔ̍ Mɛ̄lɛ̄ka̍ ni᷄ŋ. 

36Chūā pīlɛ̍ wa̍ Cho̍pā chi̍e̍e̍ dīōla̍ŋ āā, Tābi̍tā. Ō wa̍ wānā la̍a̍la᷄ŋndo̍ o̍ Chi̍i̍sū ni̍ŋ. 
Dīōlā ndɔ̄la̍ŋ o̍ Kīli̍kīi̍ye̍ ni᷄ŋ āā Dɔ̍ka̍sī. Tɛ̄ɛ̄sīāā dīōlā la᷄ŋ la̍ cho̍ ni̍ āā kīa̍llo̍. Le̍ lɔ̍ɔ̍ 
lɔ̍ɔ̍ chūa̍a̍ ho̍ō chō wāŋnda̍ kɛ̄ndɛ̄i̍ tōsāllo̍, ndu̍yɛ̍, mbō mālā wa̍nāā tāmbɛ̍i̍ya̍. 

37A̍ te̍le̍ŋ ko̍ŋ, mi̍ chūa̍a̍ ho̍ō dēl a̍ nāa̍. Mbo̍ wū. Mɛ̄ɛ̍ o̍ vi᷅, ma̍ pūlū ndu̍. Ma̍ yāmbū 
ndu̍ o̍ lu̍mūi̍yo̍ ni᷄ŋ o̍ chīɛ̄ī chōo̍ cho̍o̍ wo̍ ni᷄ŋ. 

38Ndu̍yɛ̍, Cho̍pā ve̍ le̍vi̍l a̍ Li̍dā chi̍e̍e̍ lē. O̍ ko̍ŋ kɔ̍ɔ̍lī, mɛ̄ɛ̍ ku̍ndā wānāā lāāla᷄ŋnda̍ 
Cho̍pā a̍ tu̍e̍ī māā Pītɛ̍ cho̍ Li̍dā, ma̍ vīām pūa̍a̍ ā ŋīɔ̍ɔ̍ŋ nāa̍ ndu̍ chu̍a̍ a̍ yōōŋgōo̍ 
āā, “Yāndi̍i̍ Pītɛ̍, hu̍ŋ chɔ̍ chɔ̍.” 

39Mi̍ Pītɛ̍ to̍o̍sīa̍ŋ mbo̍ kūā nda̍ nda̍ā. Mɛ̄ɛ̍ o̍ fu̍u̍lu̍u̍, ma̍ kūā a̍ ndu̍ chīɛ̄ī kōŋ ni᷄ŋ 
o̍ chīɛ̄ī chōo̍ cho̍o̍ wo̍. Mi̍ wāŋ lāāndūāā pīāāndāā ndāā vī wa̍ bālū Pītɛ̍ a̍ 
cha᷄ŋnda̍ŋ, mā chɔ̄m ndu̍ dōmāla̍ŋ a̍ nyɛ̄lā chēle̍ŋndā Dɔ̍ka̍sī ndu̍ o̍o̍ to̍o̍sīāl nda̍ 
la̍ŋ lɔ̍ɔ̍ o̍ wa̍ yōōmū wo̍. 

40Mi̍ Pītɛ̍ to̍sā mi̍ nda̍ kpo̍u̍ a̍ fu̍lā o̍ bɛ̍ɛ̄. Mɛ̄ɛ̍ nda̍ fūla̍, mbo̍ bāŋ wūla̍ŋ. Mbo̍ pīɛ̄ī 
Mɛ̄lɛ̄ka̍. Mɛ̄ɛ̍ o̍ pi̍ɛ̍i̍ Mɛ̄lɛ̄ka̍, mbo̍ mūli᷄ŋ, mbo̍ dīmūl wānā vi̍lɛ̍i̍yo̍ āā, “Tābi̍tā, 
chɔ̍ŋ.” Mi̍ chūa̍a̍ kūmbī hɔ̄lta̍ŋ. Mɛ̄ɛ̍ o̍ che᷅ Pītɛ̍, mbo̍ cha᷄ŋ mbo̍ chāl. 

41Mi̍ Pītɛ̍ sa̍ā ndu̍ bāa̍ mbo̍ sīm. O̍ ko̍ŋ kɔ̍ɔ̍lī, mi̍ Pītɛ̍ vēēlū wānāā lāāla᷄ŋnda̍ a̍ 
wāŋ lāāndūāā pīāāndāā ndāa̍ vī wa̍. Mbo̍ mīŋgī ndu̍ nda̍ o̍ bā. 

42Mi̍ tɔ̍ɔ̍ ko̍ŋ tīū Cho̍pā kpo̍u̍. Ndu̍yɛ̍, mi̍ wāŋnda̍ ta̍u̍ a̍ la̍a̍la᷄ŋ a̍ Ma̍sānɔ̄ɔ̍ Mɛ̄lɛ̄ka̍. 

43O̍ ko̍ŋ kɔ̍ɔ̍lī, mi̍ Pītɛ̍ vi̍a̍ū Cho̍pā le̍ pālɛ̍i̍ fa̍ŋgā Sa̍i̍mɔ̄ŋ o̍ bɛ̄ŋgu̍ cho̍o̍, ō ndu̍ o̍o̍ 
bɛ̍ɛ̍ndīāā ya̍u̍la̍ vīsīāā nda̍ tōōsīāā nyɔ̍ɔ̍ŋ nda̍ŋ ndo̍. 

Wa̍lta̍ Wānāa̍ Chi̍is̍ūa̍a̍ 10 

Pītɛ ̍ku̍ɛ ̄o̍ Kɔn̄ii̍l̍īɔɔ̄ ̄lo̍ 
1Po̍ pi᷅lɛ̍ wa̍ Sīsāli̍a̍ā chi̍e̍e̍ dīōlā ndɔ̄la̍ŋ āā, Kɔ̄ni̍i̍līɔ̄ɔ̄. Bōllē so̍vɛ̄i̍ya̍a̍ ku̍ndāa̍ o̍ wa̍ 
ni̍, mā vēēlū ku̍ndā ndɔ̄ ko̍ŋ āā, ku̍nda̍ fu̍la̍ lɛ̄ŋndē I̍ta̍līle̍ŋ ndo̍. 

2Ndu̍ o̍o̍ nɔ̍ bɛ̄ɛ̄le̍ŋ le̍ Mɛ̄lɛ̄ka̍. Ndu̍yɛ̍, ndu̍ nda̍ yu̍ŋgu̍ ndɔ̄ɔ̍ kpo̍u̍ nda̍ a̍a̍ pi̍ɛ̍ī 
Mɛ̍lɛ̄ka̍. Ō wa̍ wāna̍ īkɛ̄ndɛ̄ nāa̍ wānāā tāmbɛ̍i̍ya̍ chūā. Ndu̍yɛ̍, ndu̍ o̍o̍ pi̍ɛ̍ī Mɛ̍lɛ̄ka̍ 
lɔ̍ɔ̍ lɔ̍ɔ̍. 

3Pāa̍le̍ pi᷅lɛ̍, a̍ pāa̍le̍ cha̍lāāle̍ŋ, mbo̍ chā yi̍lāŋndo̍. O̍ yi̍lāŋndo̍ ho̍ō ni᷄ŋ, mbo̍ chā 
ki̍i̍la̍nɔ̍ Mɛ̄lɛ̄ka̍a̍ kpe̍nde̍ke̍le̍. Mi̍ Ki̍i̍la̍nɔ̍ Mɛ̄lɛ̄ka̍a̍ vēēlū ndu̍ āā, “Kɔ̄ni̍i̍līɔ̄ɔ̄.” 

4Mi̍ Kɔ̄ni̍i̍līɔ̄ɔ̄ to̍fā ki̍i̍la̍nɔ̍ Mɛ̄lɛ̄ka̍a̍ a̍ sīōōŋnde̍. Mbo̍ chɛ̄l āā, “E̍ī, Fāllo̍.” Mi̍ ki̍i̍la̍nɔ̍ 
Mɛ̄lɛ̄ka̍a̍ dīmī āā, “Mɛ̄lɛ̄ka̍ tūēī pīɛ̄īlē nūmnde̍ŋ. Ō na᷄ŋ kɔ̄l a̍ kɛ̄ndɛ̄i̍ ŋ̄ tōsāl wānāā 
tāmbɛ̍i̍ya̍ ve̍. Ndu̍yɛ̍, ō pu̍ɛ̍ɛ̍ŋ a̍ nūm te̍. 

5Vi̍o̍m ŋ̍wa᷅ŋ Cho̍pā chi̍e̍e̍ nāa̍ po̍ pi᷅lɛ̍ chūā dīōla̍ŋ āā, Sa̍i̍mɔ̄ŋ, ō nda̍ vēēlū vɛ̍lɛ̄ 
āā, Pītɛ̍ wo̍, mā kɔ̍ hu᷅ŋ nda̍ nda̍ā. 

6Ō chō po̍ pi᷅lɛ̍ o̍ bɛ̄ŋgu̍ cho̍o̍, dīōla̍ŋ āā, Sa̍i̍mɔ̄ŋ. Yāu̍la̍ vīsīāā nda̍ tōōsīāā nyɔ̍ɔ̍ŋ 
nda̍ŋ o̍ bɛ̍ɛ̍ndīāā ni̍. Chīɛ̄ī ndɔ̄ɔ̍ chō o̍ pēe̍ mɛ̄ŋmā īhɛ᷄llo̍ īkɛ̄i̍.” 

7Mɛ̄ɛ̍ ki̍i̍la̍nɔ̍ Mɛ̄lɛ̄ka̍ so̍ō nāa̍ ndu̍ chu̍a̍ wo̍ kūɛ̄nu᷄ŋ, mi̍ Kɔ̄ni̍i̍līɔ̄ɔ̄ ve̍e̍lū bu̍ɛ̍i̍yāa̍ 
cho̍ ndu̍ o̍ bā chīɛ̄ī ni̍ŋ nda̍ ā ŋīɔ̍ɔ̍ŋ a̍ so̍vɛ̄i̍nɔ̍ wa̍ ndu̍ o̍ bā bɛ̄ŋgu̍ wo̍. So̍vɛ̄i̍nɔ̍ɔ̍ 
ho̍ō bɛ̍ɛ̍ ndu̍ o̍o̍ nɔ̍ bɛ̄ɛ̄le̍ŋ le̍ Mɛ̄lɛ̄ka̍. 

8Mbo̍ chɔ̄m nda̍ nyɛ̄ o̍ nyɛ̍ yɔ̍nu̍ŋ. Mbo̍ vīām nda̍ Cho̍pā. 

9Dīi̍māndɔ̄ɔ̍, nda̍ a̍a̍ wa̍ ni᷅ŋ Cho̍pā i̍kɛ̍i̍, mi̍ Pītɛ̍ he᷅l o̍ chīɛ̄īyo̍ chōo̍ a̍ te̍le̍ŋ pāa̍le̍ŋ 
lē sīm o̍ bōlle̍ŋ chōo̍ wo̍ le̍ Mɛ̄lɛ̄ka̍ pīɛ̄īyo̍. 

10Yīa̍a̍ŋ mā wa̍ ndu̍ ni᷅ŋ nɛ̄īyo̍. Ndu̍ o̍o̍ ye̍e̍ma̍ ni᷅ŋ le̍ nyɛ̄ dīa̍a̍ dīo̍o̍. Ā lo̍ nyɛ̄ dīa̍a̍ 
yāūwo̍ mbo̍ chā yi̍lāŋndo̍. 

11Mbo̍ chā mi̍ ha̍la̍a̍ kūmbi᷄ŋ. Mbo̍ chā nyɔ̄ɔ̍ tōlɔ̄ɔ̍ lɛ̄ŋ māā kōlā bɛ̍ndū. Ō wā tōlɔ̄ɔ̍ 
mɛ̄ɛ̍ wāŋndo̍ sāā nu̍a̍ā nyɔ̍ɔ̍ o̍ kpēŋgūŋ hi̍ɔ̍ɔ̍lo̍ŋ mbō wa̍ tūsīo̍o̍ yɛ̍. 

12Vīsīa̍a̍ su̍u̍ o̍ su̍u̍ wa̍ o̍ nyɔ̄ɔ̍ ho̍ō ni᷄ŋ, a̍ nɔ̍ kɛ̄kɛ̍u̍la̍ŋ nda̍ bɛ̍ɛ̍, a̍ yōūwa̍ ā wa̍ lēni᷄ŋ. 

13Mi̍ dīōmndo̍ dīmūl ndu̍ āā, “Pītɛ̍, chɔ̍ŋ mā dīī vīsīa̍a̍ ha̍ā mā dē.” 

14Kɛ̍ mi̍ Pītɛ̍ di̍mī āā, “Ɛ̄ ɛ̍, I̍ kɛ̍ɛ̍, Māsānɔ̄ɔ̍. Lē pīlɛ̍ bɛ̍ɛ̍ I̍ di̍ wɔ̍ nyɛ᷅ o̍ nyɛ̄ ō sāwā 
na̍a̍ māChu̍ūwo̍ dīmi̍ māā ō chō ō nɔ̄ɔ̄lɛ̍i̍, kɛ̄lɛ̄ŋgāā māā ŋ̄ di̍ā le̍ wo̍ le̍.” 

15Mi̍ dīōmndo̍ sūāā vɛ̄lɛ̄ nāa̍ ndu̍ chu̍a̍ āā, “Nyɛ̄ o̍ nyɛ̄ Mɛ̄lɛ̄ka̍ dīmi̍ pɛ̍ māā ō na᷄ŋ 
le̍ dīo̍o̍, nūm di̍mī māā ō ni᷄ŋ le̍ dīo̍ le̍ le̍.” 

16Mɛ̄ɛ̍ sūɛ̍i̍ he̍ī ī chɔ̄ɔ̄lu̍ yɔ̄nɔ᷄ŋ le̍ya̍a̍, mi̍ kōlā bɛ̍ndū kōŋ mīīŋgu᷄ŋ cho̍o̍ cho̍o̍ o̍ 
ha̍la̍a̍ ni᷄ŋ. 

17Pītɛ̍ lo̍ kɔ̄llo̍ kēēlāa̍ le̍ nyɛ̄ Mɛ̄lɛ̄ka̍ ndu̍ o̍o̍ hɛ̍na̍ŋ le̍ ndu̍ dīmūllo̍ o̍ yi̍lāŋndo̍ ho̍ō 
ni᷄ŋ ndo̍, mi̍ pūa̍a̍ Kɔ̄ni̍i̍līɔ̄ɔ̄ ve᷅m nda̍ sāālu᷄ŋ chi̍ɛ̍i̍ Sa̍i̍mɔ̄ŋndo̍. Ma̍ sīm o̍ kpāki̍ wa̍ 
ō bālāā bɛ̍ɛ̄ ndɔ̄ɔ̍ wo̍ sōndōo̍. 

18Ma̍ vēēlū. Ma̍ nyūnā āā, “Mīāl o̍ mīāl chō na̍nu᷄ŋ dīōla̍ŋ āā, Sa̍i̍mɔ̄ŋ, mā vēēlū 
ndu̍ vɛ̄lɛ̄ āā, Pītɛ̍?” 

19Pītɛ̍ lo̍ kɔ̄llo̍ kēēlāa̍ le̍ īsɔ̄ɔ̍ si̍nā a̍ yi̍lāŋndo̍ ho̍ō o̍kɔ̄ɔ̄, mi̍ Nyi̍na̍ Mɛ̄lɛ̄ka̍a̍ dīmūl 
ndu̍ āā, “Sa̍i̍mɔ̄ŋ, pūa̍a̍ ā yāa̍ ā chō nu̍m nūūvīa̍a̍. 

20Le̍la̍ŋ, chɔ̍ŋ mā tōl. Ndu̍yɛ̍, ki̍i̍sa᷄ŋ le̍ kɔ̄la̍ŋ nya̍ nda̍ā le̍. Kāni̍ fo̍ndōle̍, ya̍ ve᷅m 
nda̍ ni̍.” 

21Mi̍ Pītɛ̍ tu̍āl. Mbo̍ dīmūl pūa̍a̍ ka̍ŋ āā, “Ya̍ nya̍ chō nūūvīa̍a̍ ni̍. Lā vɛ᷅ hūnɔ̄ɔ̍?” 

22Ma̍ mūlī āā, “Wānā bɛ̍ndū so̍vɛ̄i̍ya̍a̍ kɛ̍mīa̍a̍ dīōla̍ŋ āā, Kɔ̄ni̍i̍līɔ̄ɔ̄, ndu̍ ve᷅m na̍a̍ 
ni̍. Ō chō wāna̍ tōnya̍. Ndu̍yɛ̍, ō chō wānā pi̍ɛ̍i̍yāā Mɛ̄lɛ̄ka̍. Chu̍ūwa̍ kpo̍u̍ ā nɔ̄ 
bɛ̄ɛ̄le̍ŋ ta̍u̍ le̍ ndu̍. Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ māā ō vēēlu̍ nu̍m o̍ chīɛ̄ī ndɔ̄ɔ̍ 
le̍ mā kɔ̍ di̍mu̍l ndu̍ nyɛ̄ o̍ nyɛ̄ ŋ̄ nɔ̄ o̍ sōndō.” 

23Mi̍ Pītɛ̍ yi̍yā nda̍ ma̍ lɔ̄l lo̍ŋ pi̍i̍. Mɛ̄ɛ̍ pāa̍le̍ŋ lē sɛ̄, mi̍ Pītɛ̍ bɛ̍ɛ̍ndīa̍ŋ. Mbo̍ kūā 
nda̍ nda̍ā. Mi̍ wānāā lāāla᷄ŋnda̍ ā ti᷄ŋ Cho̍pā chi̍e̍e̍ tu̍āl nda̍ kɔ̄ɔ̄lī. 

24Dīi̍māndɔ̄ɔ̍, ma̍ fūūlūū Sīsāli̍a̍ā chi̍e̍e̍. Kɔ̄ni̍i̍līɔ̄ɔ̄ wa̍ ni᷅ŋ nda̍ chūmndo̍. Ndu̍ o̍o̍ 
ve̍e̍lu̍ ni᷅ŋ wānāya᷅ŋ ndɔ᷄ŋ a̍ ndi̍a̍a̍mɔ̍ɔ̍wa̍a̍ ndūa̍a̍ o̍ la̍a̍la̍ŋ nda̍. 

25Mɛ̄ɛ̍ Pītɛ̍ ka̍ndu̍ lūɛ̄īyɔ̄ɔ̍ chīɛ̄ī ni̍ŋ, mi̍ Kɔ̄ni̍i̍līɔ̄ɔ̄ ku̍ā mbo̍ dēmūl ndu̍. Mbo̍ bāŋ 
wūla̍ŋ ndu̍ o̍ lābɛ̄ŋgu̍ ni̍ŋ le̍ ndu̍ bɛ̄ɛ̄le̍ŋ kīo̍o̍. 

26Kɛ̍, mi̍ Pītɛ̍ di̍mūl ndu̍ āā, “Chɔ̍ŋ.” Mbo̍ tōsā mi̍ Kɔ̄ni̍i̍līɔ̄ɔ̄ si᷅m. Mi̍ Pītɛ̍ di̍mūl ndu̍ 
āā, “Ya̍ bɛ̍ɛ̍ wāna̍ chi̍o̍o̍ ko̍ni̍ ya̍ cho̍ ni̍.” 

27Pītɛ̍ lo̍ sūɛ̍i̍ nāa̍ ndu̍ chu̍a̍ ma̍ lūɛ̄ī chīɛ̄ī ni̍ŋ. Mi̍ Pītɛ̍ ko̍māl wāŋnda̍ ta̍u̍. 

28Mbo̍ dīmūl nda̍ āā, “Nya̍ pi̍la̍ lā sīnā kpe̍nde̍ke̍le̍ māā sāwā na̍a̍ māChu̍ūwo̍ 
dīmi̍ māā Chu̍ūnɔ̄ o̍ Chu̍ūnɔ̄ ku̍ē o̍ chīɛ̄ī wāna̍ cho̍ Chu̍ūnɔ̄ le̍ wo̍ le̍, kɛ̄lɛ̄ŋgāā mī 
nāŋa᷅ŋ wa̍ nda̍ tɛ̄ɛ̄ŋ. Kɛ̍ ndu̍yɛ̍, Mɛ̄lɛ̄ka̍ chɔ᷄m ya̍ māā I̍ chu̍ā wānā o̍ wānā māā ō 
bɛ̄nda̍ le̍ sɔ̄ɔ̄ŋgūū īkɛ̄i̍ le̍ le̍. 

29Le̍la̍ŋ, mɛ̄ɛ̍ ŋ̄ vēm wāŋnda̍ nāa̍ ya̍ chu̍a̍, I̍ ki̍i̍sa̍ŋ te̍. Mi̍ hu᷅ŋ. Le̍la̍ŋ, chɔ̍m ya̍ ni̍ko̍ 
le̍ sa̍bū ŋ̄ vēēlu̍ ya̍ wo̍.” 

30Mi̍ Kɔ̄ni̍i̍līɔ̄ɔ̄ mu̍lī āā, “Pālɛ̍i̍ ī yāa̍ i̍ hi̍o̍ū ni᷅ŋ ni̍. I̍ wa̍ Mɛ̄lɛ̄ka̍ pīɛ̄īyo̍ o̍ ya̍ lo̍ chi̍ɛ̍ī 
ni̍ŋ, pɛ̄ŋgu̍ wa̍ā nu̍a̍ā, a̍ pāa̍le̍ cha̍lāāle̍ŋ. O̍ lē pīlɛ̍ ni᷄ŋ kpe̍ mi̍ cha᷅ wānā pɔ̍nɔ̍ɔ̍ īsīsi̍ 
ya̍ lāchī. Nyɛ̄lā ndɔ̄la̍ŋ lā wa̍ dīōndɔ̄ɔ̍ kpe̍e̍kpe̍i̍. 

31Mbo̍ vēēlū āā, ‘Kɔ̄ni̍i̍līɔ̄ɔ̄’ āā, ‘Mɛ̄lɛ̄ka̍ tūēī pīɛ̄īlē nūmnde̍ŋ. Ndu̍yɛ̍, ō lōōnu̍ŋ a̍ 
nyɛ̄m ŋ̄ kē wa̍nāā tāmbɛ̍i̍ya̍ wo̍ŋ. 

32Le̍la̍ŋ, vi̍o̍m wa̍nā Cho̍pā mbō kɔ̍ vēēlu̍ po̍ pi᷅lɛ̍ dīōla̍ŋ āā, Sa̍i̍mɔ̄ŋ, ō nda̍ vēēlū 
vɛ̍lɛ̄ āā, Pītɛ̍ wo̍. Ō chō Sa̍i̍mɔ̄ŋ o̍ bɛ̄ŋgu̍ cho̍o̍, o̍ bɛ̍ɛ̍ndīāā yāu̍la̍ vīsīa̍a̍ lā nda̍ 
tōōsīāā nyɔ̍ɔ̍ŋ nda̍ŋ. Chīɛ̄ī ndɔ̄ɔ̍ chō o̍ pēe̍ mɛ̄ŋmā īhɛ᷄llo̍ īkɛ̄i̍.’ 

33Le̍la̍ŋ, mi̍ I̍ vi̍ām ŋ̄wāŋ lē pīlɛ̍ kpe̍ nāa̍ nūm chu̍a̍. Ndu̍yɛ̍, nūm bɛ̍ɛ̍ ma̍ tōsā 
tōnya̍ ma̍ hūŋ. Na̍a̍ fa̍ū ŋ̄ chō ni᷅ŋ na̍nū te̍le̍ŋndo̍ ho̍ō. Ndu̍yɛ̍, Mɛ̄lɛ̄ka̍ chō na̍a̍ 
tɛ̄ɛ̄ŋ. Ŋ̄ hɛ̄na̍ŋ mī ŋ̄ tūēī nyɛ̄ o̍ nyɛ̄ Māsānɔ̄ɔ̍ chɔ᷄m nu̍m le̍ na̍a̍ dīmūl.” 

Pītɛ ̍dim̍u̍l Kɔn̄ii̍l̍īɔɔ̄ ̄a̍ yu̍ŋgu̍ ndɔɔ̄ ̍Yōōŋgū Kɛn̄dɛ ̍Mɛl̄ɛk̄a̍a̍ 
34Mi̍ Pītɛ̍ ka̍ndū sūɛ̍i̍. Mbo̍ dīmī āā, “Ī si̍na̍ ni᷅ŋ māā ī chō tōnya̍ māā Mɛ̄lɛ̄ka̍ hɛ̍lī 
ŋ̍wa̍ŋndā chīe̍e̍ le̍. 

35Wānā o̍ wāna̍ pi̍ɛ̍i̍ ndu̍ pɛ̍, mbō wa̍ sa̍kpō o̍ kēlālā ndɔ̄la̍ŋ ni᷄ŋ pɛ̍, ā yɔ᷄ŋ bɛ̍ɛ̍ āā 
lɛ̄ŋndē chēle̍ŋ o̍ fu̍la̍ ni̍, ndu̍ Mɛ̄lɛ̄ka̍ chūā ni̍ māā wāna̍ ndɔ̄. 

36Lā sīnā māā Mɛ̄lɛ̄ka̍ yɔ᷄ŋ dīōm ndɔ̄ɔ̍ nāa̍ wāŋnda̍ I̍sɔ̄lūɛ̄ī chu̍a̍. Ndu̍yɛ̍, mbo̍ 
chɔ̄m wāŋnda̍ yōōŋgū kɛ̄ndɔ̄ɔ̍ māā Chi̍i̍sū Ki̍li̍tī o̍ cho̍ Māsānɔ̄ɔ̍ Mɛ̄lɛ̄ka̍ wāŋnda̍ 
kpo̍u̍ cho̍o̍ wo̍ tōsa̍ mi̍ kɔ̄l nyūlōo̍ mīīŋgū na̍a̍ tɛ̄ɛ̄ŋ na̍a̍ Mɛ̄lɛ̄ka̍ wa̍ā. 

37Lā sīnā a̍ sūɛ̍i̍ bɛ̍ndu̍i̍ yɔ̍nu̍ŋ o̍ lɛ̄ŋndē Chūdi̍a̍āle̍ŋ ni᷄ŋ kpo̍u̍ ve̍. O̍ būŋgɛ̄ī 
Kāli̍līve̍ ni᷄ŋ i̍ ka̍ndu̍ŋ ni̍. Mɛ̄ɛ̍ bōōndi̍i̍ Chɔ᷄ŋ wa̍ sūɛ̍i̍ Mɛ̄lɛ̄kɛ̍i̍ chɔ̄mndo̍ a̍ wāŋnda̍ 
pūlɔ̄ɔ̍ Mɛ̄lɛ̄ka̍a̍ ve̍ ī hīōū, o̍ ko̍ŋ sūɛ̍i̍ he̍ī ī kāndu̍ŋ ni̍. 

38Lā sīnā a̍ Chi̍i̍sū o̍ fu̍la̍ ho̍ō Na̍a̍sa̍lūɛ̄ī chi̍e̍e̍ wo̍ o̍kɔ̄ɔ̄, a̍ mɛ̄ɛ̍ Mɛ̄lɛ̄ka̍ hɛ̄li̍ ndu̍ 
mbo̍ tōsā mi̍ Nyi̍nā Kāsīo̍o̍ tūāl ndu̍ kɔ̄ɔ̄lī yɛ̍. Ndu̍yɛ̍, mbo̍ kē ndu̍ kpāāyāa̍. Mi̍ 
Chi̍i̍sū ku̍ā bā o̍ bā a̍ tōnya̍a̍ tōsāa̍ nāa̍ wāŋnda̍ chūā. Mbo̍ sīŋgī wānāa̍ wa̍ o̍ 
kpāāya̍ nyi̍nā wɔ̄ɔ̍ŋndo̍ bɛ̄ŋgu̍ wa̍ kpe̍de̍. Kāni̍ fo̍ndōle̍, Mɛ̄lɛ̄ka̍ wa̍ ndu̍ kɔ̄ɔ̄lī. 

39Na̍a̍ ŋ̄ chē nyɛ̄ o̍ nyɛ̄ o̍ to̍sa̍ Chūlu̍sɛ̄lɛ̄m a̍ bā o̍ bā chēle̍ŋ o̍ lɛ̄ŋnde̍ Chu̍ūwa̍ ni᷄ŋ. 
Ma̍ bāŋ ndu̍ o̍ yɔ̄m sīŋgāfīlāa̍ chōo̍ ma̍ dīī ndu̍. 

40Kɛ̍ o̍ pālɛ̍i̍ yāa̍ ndɔ̄ɔ̍, mi̍ Mɛ̄lɛ̄ka̍ mīŋgī ndu̍ yōōmū. Mi̍ Mɛ̄lɛ̄ka̍ tōsā mi̍ ŋ̄ chā ndu̍. 

41Wānā che᷅le̍ŋ chi̍ ndu̍ le̍, mɛ̄ɛ̍ na̍a̍ se̍i̍yāā Mɛ̄lɛ̄ka̍ hɛ̄li̍ wa̍. Mɛ̄ɛ̍ o̍ mi̍i̍ŋgu̍ yōōmū, 
mi̍ ŋ̄ dīā nyɛ̄ dīa̍a̍ na̍a̍ nda̍ā. 

42Mbo̍ dīmūl na̍a̍ ō kālā ka̍lā māā ŋ̄ chɔ᷄m wa᷅ŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ māā 
ndu̍ Mɛ̄lɛ̄ka̍ yūlū le̍ wāa̍ wāna̍ kɔ̍ɔ̍sā a̍ wāŋnda̍ kpo̍u̍ wo̍ ni̍, wānāa̍ cho̍ yōōmū 
wa̍, a̍ wānāa̍ vi᷅ ni᷅ŋ nda̍. 

43Mi̍ wānāa̍ su̍a̍ā le̍ Mɛ̄lɛ̄ka̍ wa̍ kpe̍de̍ a̍ di̍mī a̍ ndu̍ o̍kɔ̄ɔ̄ māā, wānā o̍ wāna̍ la̍a̍la̍ŋ 
a̍ ndu̍ pɛ̍, ō sɔ̄la̍ mālɔ̄ɔ̍ le̍ yɔ̄ŋndā ndɔ̄la̍ wɔ̍ɔ̍ŋnda̍ŋ o̍ sa̍bū ndɔ̄ɔ̍ ni᷄ŋ.” 

Nyin̍ā Kāsi ̍Mɛl̄ɛk̄a̍a̍ tōl wānāa̍ cho̍ a̍ Chu̍ū le̍ wa̍ kɔɔ̄l̄ī 
44Pītɛ̍ lo̍ sūɛ̍i̍ mi̍ Nyi̍nā Kāsi̍ Mɛ̄lɛ̄ka̍a̍ tūāl wāŋnda̍ kpe̍de̍ kɔ̍ɔ̍lī, a̍ wa̍ nīla̍ŋ yāŋɔ̄ɔ̍ 
o̍ yōōŋgōo̍ ho̍ō wa̍. 

45Mi̍ kɔ̄ndɔ̄fi̍llo̍ bīī Chu̍ūwāā lāāla᷄ŋnda̍, a̍ hi᷅ŋ nda̍ Pītɛ̍ wa̍ā wa̍ le̍ mɛ̄ɛ̍ Mɛ̄lɛ̄ka̍ yɔ᷄ŋ 
wānāa̍ cho̍ a̍ Chu̍ū le̍ wa̍ kīo̍o̍ ho̍ō yɛ̍, ndu̍ yɔ̍nūŋ māā Nyi̍nā Kāsi̍ Mɛ̄lɛ̄ka̍a̍ ni̍. 

46Kāni̍ fo̍ndōle̍, ā tūēī nda̍ sūɛ̍i̍ o̍ sɔ̄ɔ̍ŋ che᷅le̍ŋ ni᷄ŋ. Ma̍ tūɛ̄ī nda̍ sūɛ̍i̍ a̍ wa̍lta̍ 
kɔ̄ndɔ̄fi̍ltā Mɛ̄lɛ̄ka̍ tōsa̍ la̍ŋ o̍kɔ̄ɔ̄. Mi̍ Pītɛ̍ ka̍ndū sūɛ̍i̍. Mbo̍ dīmī āā, 

47“Wāŋnda̍ ha̍ā sɔ̄la̍ Nyi̍nā Kāsīo̍o̍ mɛ̄ɛ̍ nāā ŋ̄ sɔ̄la̍ yɛ̍. Wānā o̍ wānā ā nɔ̍lā lɛ̍ mā 
ku̍u̍na̍ nda̍ pūlɔ̄ɔ̍ Mɛ̄lɛ̄ka̍a̍ sɔ̄lāa̍ a̍ mɛ̄ŋnda̍ŋ?” 

48Le̍la̍ŋ, mbo̍ dīmī māā ā pīɔ̍l di̍ōla̍ Chi̍i̍sū Ki̍li̍tīla̍ŋ mā pūlū nda̍. O̍ ko̍ŋ kɔ̍ɔ̍lī, ma̍ 
dīmūl ndu̍ māā ā wa̍ lo̍ŋ nda̍ nda̍ā le̍ pālɛ̍i̍ ī ti᷄ŋ. 

Wa̍lta̍ Wānāa̍ Chi̍is̍ūa̍a̍ 11 

Ko̍na̍ Pītɛ ̍dɔu̍̍nu᷄ŋ o̍ ku̍ndā wānāā lāāla᷄ŋnda̍ lo̍ Chūlu̍sɛl̄ɛm̄ ndo̍ 
1Mi̍ wānāā Chi̍i̍sū ve᷅m hɔ̄ltē ndɔ̄ wa̍, a̍ wānāā lāāla᷄ŋnda̍ lɛ̄ŋndē Chūdi̍a̍āle̍ŋ 
kpe̍de̍, a̍ tu̍ɛ̍ī māā wānāa̍ cho̍ a̍ Chu̍ū le̍ wa̍ bɛ̍ɛ̍ ā chɛ᷄l dīo̍m Mɛ̄lɛ̄ka̍a̍. 

2Mɛ̄ɛ̍ Pītɛ̍ ku̍ɛ̄ Chūlu̍sɛ̄lɛ̄m, mi̍ wānāā lāāla᷄ŋnda̍ a̍ ki̍ndi̍la̍ hīvīo̍o̍ o̍ chīɛ̄ī kɔ̄ɔ̄lī wa̍ 
pɛ̄ɛ̄sā ndu̍. Ma̍ dīmūl ndu̍ āā, 

3“Ā kūɛ̄ o̍ chīɛ̄ī wānāa̍ cho̍ a̍ Chu̍ū le̍ wa̍, a̍ cho̍ a̍ hi̍vīāā le̍ wa̍, mi̍ lā dīā bɛ̍ɛ̍ nyɛ̍ 
dīa̍a̍ lātūlu̍ nya̍ nda̍ā.” 

4Le̍la̍ŋ, mi̍ Pītɛ̍ chɔ᷅m nda̍ nyɛ̄ o̍ nyɛ̍ yɔ̍nu̍ŋ, chɔ̍ŋ o̍ kāndɔ᷄ŋndo̍. Mbo̍ dīmī āā, 

5“I̍ wa̍ Mɛ̄lɛ̄ka̍ pīɛ̄īyo̍ Cho̍pā chi̍e̍e̍, mi̍ cha᷅ yi̍lāŋndo̍. O̍ yi̍lāŋndo̍ ho̍ō ni᷄ŋ, mi̍ cha᷅ 
nyɔ̄ɔ̍ māā kōlā bɛ̍ndū chɔ̄nɔ᷄ŋndo̍ o̍ ha̍la̍a̍ ni᷄ŋ. Mbo̍ wā tōlɔ̄ɔ̍ mɛ̄ɛ̍ wāŋndo̍ sāā 
nu̍a̍ā nyɔ̍ɔ̍ o̍ kpēŋgūŋ hi̍ɔ̍ɔ̍lo̍ŋ mbo̍ wa̍ tūsīo̍o̍ yɛ̍. Mbo̍ sīm ya̍ īkɛ̄i̍. 

6Mi̍ nu̍ā lēni᷄ŋ chi̍kɛ̍ŋ. Mi̍ cha᷅ vīsīāā chi̍e̍e̍ ni̍ŋ nda̍, a̍ vīsīāā yōndūa̍a̍, a̍ vīsīa̍a̍ nɔ̍ 
kɛ̄kɛ̍u̍la̍ŋ nda̍, a̍ yōūwa̍. 

7Mi̍ tu̍ɛ̍ī mi̍ dīōmndo̍ dīmūl la̍ āā, ‘Chɔ̍ŋ, Pītɛ̍, mā dīī vīsīa̍a̍ ha̍ā mā dē.’ 

8Kɛ̍, mi̍ di̍mī āā, ‘Ɛ̄ ɛ̍ Māsānɔ̄ɔ̍, lē pīlɛ̍ bɛ̍ɛ̍ i̍ di̍ wɔ̍ nyɛ᷅ sāwā na̍a̍ māChu̍ūwo̍ dīmi̍ 
māā ō chō ō nɔ̄ɔ̄lɛ̍i̍, kɛ̄lɛ̄ŋgāā māā ŋ̄ di̍ā le̍ wo̍ le̍.’ 

9Mi̍ dīōmndo̍ fūlā vɛ̍lɛ̄ o̍ ha̍la̍a̍ ni᷄ŋ, mbo̍ dīmī āā, ‘Nyɛ̄ o̍ nyɛ̄ Mɛ̄lɛ̄ka̍ dīmi̍ pɛ̍ māā 
ō na᷄ŋ le̍ dīo̍o̍, nūm di̍mī māā ō ni᷄ŋ le̍ di̍o̍ le̍ le̍.’ 

10Sūɛ̍i̍ he̍ī ī yɔ̄nu̍ŋ le̍ ya̍a̍. O̍ mɛ̄ɛ̄lu̍la̍ŋ, mi̍ nyɛ̄ kōŋ mi̍i̍ŋgu᷄ŋ o̍ ha̍la̍a̍ ni᷄ŋ. 

11A̍ te̍le̍ŋ ko̍ŋ, mi̍ pūa̍a̍ ā yāa̍ cha̍ŋ Sīsāli̍a̍ā chi̍e̍e̍. Ma̍ fūūlūū nāa̍ ya̍ wa̍ o̍ yīya̍a̍ 
wa̍. Nda̍ a̍a̍ ve᷅m nda̍ nāa̍ ya̍ chu̍a̍. 

12Mi̍ Nyi̍na̍ Mɛ̄lɛ̄ka̍a̍ dīmūl la̍ māā I̍ kɔ̍ na̍a̍ nda̍ā, ndu̍yɛ̍, māā I̍ ki̍i̍sa᷄ŋ te̍. Mi̍ wānāā 
lāāla᷄ŋa̍a̍ ŋɔ̍mpu᷅m nda̍ ha̍ā ā tūāl la̍ kɔ̄ɔ̄lī. Mi̍ ŋ̄ kūā lātūlu̍ Sīsāli̍a̍ā na̍a̍ nda̍ā. Mi̍ ŋ̄ 
lūɛ̄ī kpe̍de̍ na̍a̍ nda̍ā o̍ Kɔ̄ni̍i̍līɔ̄ɔ̄ lo̍ chi̍ɛ̍ī ni̍ŋ. 

13O̍ ko̍ŋ kɔ̍ɔ̍lī, mbo̍ chɔ̄m na̍a̍ a̍ mɛ̄ɛ̍ o̍ che᷅ ki̍i̍la̍nɔ̍ Mɛ̄lɛ̄ka̍a̍ īsīsi̍ o̍ ndu̍ lo̍ chi̍ɛ̍ī ni̍ŋ 
yɛ̍ a̍ nyɛ̄ o̍ di̍mu̍l ndu̍ wo̍. Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, ‘Vi̍o̍m wa̍nā Cho̍pā 
chi̍e̍e̍ nāa̍ po̍ pi᷅lɛ̍ chūā dīōla̍ŋ āā, Sa̍i̍mɔ̄ŋ, ō nda̍ ve̍e̍lū vɛ̍lɛ̄ āā, Pītɛ̍ wo̍. 

14Ō nɔ̄ lēdīōm le̍ nu̍m dīmūl. O̍ dīōm kōŋ ni᷄ŋ, nūm ni̍, a̍ yu̍ŋgu̍ nu̍mndo̍, nya̍ chō 
pīōŋɔ̄ɔ̍ sɔ̄lā ni̍.’ 

15Mɛ̄ɛ̍ ya̍ ka̍ndu̍ sūɛ̍i̍, mi̍ Nyi̍na̍ Kāsīo̍o̍ tūāl nda̍ kɔ̄ɔ̄lī mɛ̄ɛ̍ o̍ to᷅l na̍a̍ kɔ̄ɔ̄lī o̍ 
kāndɔ᷄ŋndo̍ yɛ̍. 

16O̍ ko̍ŋ, mi̍ lo̍o̍nu᷄ŋ nyɛ᷅ Māsānɔ̄ɔ̍ Mɛ̄lɛ̄ka̍ dīmi̍ wo̍. Mbo̍ dīmī āā, ‘Chɔ᷄ŋ yīŋ a̍ 
mɛ̄ŋnda̍ŋ, kɛ̍ Mɛ̄lɛ̄ka̍ ndu̍ chō nya̍ yīŋɔ̄ɔ̄ a̍ Nyi̍nā ndɔ̍ Kāsīo̍o̍.’ 

17Le̍la̍ŋ, mi̍ si̍nā māā nyɛ̄ Mɛ̄lɛ̄ka̍ ke̍ na̍a̍ lɔ̍ɔ̍ na̍a̍ ŋ̄ lāāla̍ŋ a̍ Ma̍sānɔ̄ɔ̍ Chi̍i̍sū Ki̍li̍tī 
wo̍, māā ndu̍ ko̍ni̍ o̍ ke̍ wānāa̍ cho̍ a̍ Chu̍ū le̍ wa̍ ni̍. I̍ nɔ̍ kpāāyā mī ku̍u̍na̍ Mɛ̄lɛ̄ka̍ 
nyɛ̄ o̍ hɛ̍na̍ŋ ndo̍ tōsāa̍?” 

18Mɛ̄ɛ̍ nda̍ tūēī nyɛ̄ o̍ dīmī wo̍, ma̍ pɛ̄ŋgī ndu̍ pɛ̄ɛ̄sāa̍. Ma̍ kāndū Mɛ̄lɛ̄ka̍ ba̍li̍ka̍a̍ 
mēllo̍. Ma̍ dīmī āā, “Mɛ̄ɛ̍ wānāa̍ cho̍ a̍ Chu̍ū le̍ wa̍ bɛ̍ɛ̍, Mɛ̄lɛ̄ka̍ ke̍ nda̍ fo̍ndāa̍ le̍ 
mā ma᷄l yɔ̄ŋndā ndāla̍ wɔ̍ɔ̍ŋnda̍ŋ le̍ mā sɔ̄la̍ yōōmōo̍.” 

Ku̍ndā wānāā lāāla᷄ŋnda̍ A̍ŋtiɔ̍ɔ̍ ̄
19A̍ bōōndi̍i̍ nda̍ dīī Sti̍i̍vīŋ nde̍, mi̍ wāŋnda̍ kāndū wānāā lāāla᷄ŋnda̍ nyɛ̄ pālāa̍ 
tūsīo̍o̍ chōo̍. Le̍ he̍ī, mi̍ wānāā lāāla᷄ŋnda̍ sāŋnu᷄ŋ. Mi̍ ā ti᷄ŋ ā nyāānu᷄ŋ ma̍ kūā o̍ 
lɛ̄ŋndē Fōni̍i̍sīāāle̍ŋ ni᷄ŋ a̍ lɛ̄ŋndē Sa̍i̍pūlɔ̄ɔ̄le̍ŋ, a̍ A̍ŋti̍ɔ̍ɔ̄ chi̍e̍e̍. Ma̍ kūā a̍ yōōŋgōo̍ 
dīmīo̍o̍ a̍ Chi̍i̍sū o̍kɔ̄ɔ̄ nāa̍ Chu̍ūwa̍ chūā su̍e̍e̍. 

20Kɛ̍, mi̍ wānāā lāāla᷄ŋnda̍ ā ti᷄ŋ, a̍ chɛ᷄ŋ o̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ, a̍ Sāīlu̍i̍nī chi̍e̍e̍ 
ya̍ ā kūā A̍ŋti̍ɔ̍ɔ̄, ma̍ kāndū wānāa̍ cho̍ a̍ Chu̍u̍ le̍ wa̍ bɛ̍ɛ̍ yo̍o̍ŋgū kɛ̄ndɔ̄ɔ̍ dīmūllo̍ 
a̍ Māsānɔ̄ɔ̍ Chi̍i̍sū o̍kɔ̄ɔ̄. 

21Mi̍ Mɛ̄lɛ̄ka̍ mālā nda̍ ta̍u̍. Ndu̍yɛ̍, mi̍ wāŋnda̍ ta̍u̍ a̍ la̍a̍la᷄ŋ. Ma̍ mūlī kɔ̄lta̍ŋ o̍ 
Ma̍sānɔ̄ɔ̍ Chi̍i̍sū lo̍. 

22Mɛ̄ɛ̍ ku̍ndā wānāā lāāla᷄ŋnda̍ Chūlu̍sɛ̄lɛ̄m chi̍e̍e̍ a̍ tu̍e̍ī a̍ ndi̍ o̍kɔ̄ɔ̄, ma̍ vīām 
Ba̍a̍na̍bāā A̍ŋti̍ɔ̍ɔ̄. 

23Mɛ̄ɛ̍ o̍ fu̍u̍lu̍u̍, mbo̍ chā mɛ̄ɛ̍ Mɛ̄lɛ̄ka̍ wa̍ nda̍ mālāa̍ yɛ̍, mbo̍ nāŋ kɔ̄l ta̍u̍. Mbo̍ 
sīlā nda̍ māā, nda̍ fa̍ū ā hīo̍u̍ la̍chi̍ a̍ hɛ̄na᷄ŋ Māsānɔ̄ɔ̍ Mɛ̄lɛ̄ka̍a̍ tōsāa̍ a̍ kɔ̄ltā nda̍la̍ŋ 
kpo̍u̍. 

24Ba̍a̍na̍bāā wa̍ wānā kɛ̍ndɛ̄. Ndu̍yɛ̍, Nyi̍nā Kāsīo̍o̍ wa̍ ndu̍ kɔ̄ɔ̄lī ta̍u̍. Ma̍ tōsā mi̍ 
wāŋnda̍ ta̍u̍ a̍ mu̍lī kɔ̄lta̍ŋ o̍ Māsānɔ̍ɔ̍ lo̍. 

25Mi̍ Ba̍a̍na̍bāā ku̍ā Ta̍a̍sɔ̄ɔ̄ chi̍e̍e̍ le̍ Sɔ̍ɔ̄ nūūvīa̍a̍. 

26Mɛ̄ɛ̍ o̍ sa̍a̍lu̍ŋ ndu̍, ma̍ hūŋ nda̍ ndu̍ A̍ŋti̍ɔ̍ɔ̄. Le̍ wɔ̄sīo̍o̍ kpu̍lu̍ku̍u̍ nda̍ ŋi̍ɔ̍ɔ̍ŋ ā 
chō ku̍ndā wānāā lāāla᷄ŋnda̍ o̍ bɛ̄ŋgu̍ cho̍o̍ lo̍ŋ. Ma̍ pɛ̄ɛ̄kū wānāā fāŋgā fa̍ŋgā. 
A̍ŋti̍ɔ̍ɔ̄ lo̍ŋ nda̍ kāndu̍ wānāā lāāla᷄ŋnda̍ vēēlōo̍ ni̍ āā Ki̍li̍sīɔ̄ŋnda̍. Ko̍ŋ cho̍ ni̍, 
wānāa̍ to᷅l Ki̍li̍ti̍ kɔ̄ɔ̄lī wa̍. 

27A̍ bōōndi̍i̍ ke̍ŋ, mi̍ wānāa̍ su̍a̍ā le̍ Mɛ̄lɛ̄ka̍ wa̍ ā pūm ā cha᷄ŋ Chūlu̍sɛ̄lɛ̄m chi̍e̍e̍. 
Ma̍ kūā A̍ŋti̍ɔ̍ɔ̄. 

28Ō pīlɛ̍ wa̍ nda̍ tɛ̄ɛ̄ŋ, dīōla̍ŋ āā, A̍ka̍bɔ̄ɔ̄. Mbo̍ sīm mbo̍ dīmī nyɛ̄ Nyi̍na̍ Mɛ̄lɛ̄ka̍a̍ 
dīmu̍l ndu̍ māā ō chō hūnɔ̄ɔ̄ yɔ̄nɔ᷄ŋ ndo̍. Mbo̍ dīmī māā yīmā bɛ̄ndūa̍ŋ mā chō 
dēlɔ̄ɔ̄ su̍ŋ o̍ chi̍e̍ēŋndo̍ chōo̍ kpo̍u̍. Bōōndi̍i̍ Kīla̍dīɔ̄ɔ̄ wa̍ māsā bɛ̍ndōo̍ kpe̍de̍ o̍ 
lɛ̄ŋīī Lu̍o̍ma᷅ŋnde̍ ni᷄ŋ nde̍, bōōndi̍i̍ ke̍ŋ yīmā māŋ mā de᷄l ni̍. 

29Mi̍ wānāā lāāla᷄ŋnda̍ kɛ̄ɛ̄sīāā māā mī wānā o̍ wānā la̍a̍la᷄ŋ yɔ̍ŋgu̍ nyɛ̄ o̍ nyɛ̄ nda̍ 
sɔ̄la̍ le̍ yɔ̄ŋndo̍ nāa̍ wānāā lāāla᷄ŋnda̍ chūā o̍ lɛ̄ŋndē Chūdi̍a̍āle̍ŋ ni᷄ŋ le̍ nda̍ mālāa̍. 

30Ma̍ chūūŋgīāā nyɛ̄ sɔ̄lāa̍ ma̍ kē Sɔ̍ɔ̄ nda̍ Ba̍a̍na̍bāā, le̍ mā kūɛ̄ a̍ ndu̍ nāa̍ lāŋgba̍ā 
kālāa̍ chūā, a̍ wa̍ ku̍ndā wānāā lāāla᷄ŋnda̍ Chūdi̍a̍ā bōlle̍ŋ nda̍. 

Wa̍lta̍ Wānāa̍ Chi̍is̍ūa̍a̍ 12 

Wānāā bɛn̄dūa̍a̍ chɔɔ̄l̄u̍ ku̍ndā wānāā lāāla᷄ŋnda̍ nyɛ ̄pālāa̍ tūsī chōo̍ 
1A̍ bōōnde̍i̍ ke̍ŋ, mi̍ Māsāa̍ Hɛ̍lɔ̄ɔ̄ ka̍ndū wāŋnda̍ ā ti᷄ŋ nyɛ̄ pālāa̍ tūsīo̍o̍ chōo̍ o̍ 
ku̍ndā wānāā lāāla᷄ŋnda̍ chōo̍. 

2Mbo̍ tōsā ma̍ dīī Chēmi̍si̍ a̍ mūɛ̍i̍, Chɔ᷄ŋ pɔ̄mbɔ̄ ndɔ̄. 

3Mɛ̄ɛ̍ o̍ che᷅ māā Chu̍ūwa̍ na᷄ŋ kɔ̄l a̍ he̍ī, mbo̍ tōsā vɛ̄lɛ̄ ma̍ bīī Pītɛ̍. He̍ī yɔ̄nu̍ŋ a̍ 
te̍le̍ŋ bɔ̄ŋa᷅ŋ nda̍ dīā be̍e̍dīi̍ nda̍ do̍ū yi̍i̍sīi̍ le̍ wo̍. 

4Mɛ̄ɛ̍ nda̍ bi̍i̍ Pītɛ̍, ma̍ dūāū ndu̍ o̍ chīɛ̄ī mānyūmndo̍ ni᷄ŋ. Ma̍ hāndū so̍vɛ̄i̍ya̍ ā 
hīɔ̍ɔ̍lu̍ le̍ ndu̍ wāa̍ hɔ̄lte̍ŋ. Ku̍nda̍ wa᷅ ko̍ fa̍ŋa᷄ŋndo̍ ā hīɔ̍ɔ̍lu̍a̍a̍ che᷅le̍ŋ ā hūŋ. 
Ku̍ndālā wāā nu̍a̍ā lā wa̍ lā hīɔ̍ɔ̍lu̍. Mi̍ Māsāa̍ Hɛ̍lɔ̄ɔ̄ kɛ̍ɛ̍sīāā māā, tē pāa̍le̍ bɔ̄ŋa᷅ŋ 
lōōna᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ le̍ le̍e̍ hi̍o̍ū pɛ̍, nda̍ a̍a̍ kɔ̍ɔ̍sa̍ a̍ ndu̍ wa᷅ŋnda̍ kpo̍u̍ 
o̍ hɔ̄l. 

5Le̍la̍ŋ, mi̍ so̍vɛ̄i̍ya̍ hīāū lāchī ā Pītɛ̍ wāa̍ lēhɔ̄l o̍ chīɛ̄ī mānyūmndo̍ ni᷄ŋ. Kɛ̍ ndu̍yɛ̍, 
ku̍ndā wānāā lāāla᷄ŋnda̍ ā wa̍ Mɛ̄lɛ̄ka̍ pīɛ̄īyo̍ kpe̍e̍kpe̍i̍ le̍ ndu̍. 

Kii̍l̍a̍nɔ ̍Mɛl̄ɛk̄a̍a̍ sōli ̍Pītɛ ̍o̍ chīɛī̄ mānyūmndo̍ niŋ᷄ 
6Pāa̍le̍ Hɛ̍lɔ̄ɔ̄ ndu̍ o̍o̍ nɔ̍ le̍ kɔ̍ɔ̍sɔ̍ɔ̍ a̍ Pītɛ̍ le̍ŋ lē wa̍ ni᷅ŋ māā sīɔ̄dīi̍. Nyūmmā māŋ 
Pītɛ̍ wa̍ o̍ lūa̍a̍ŋ a̍ yɔ̄lɔ᷄ŋ ndu̍ ŋ̄ bāā sālā tīɔ̍ɔ̍ŋ, ŋ̄ yīyāā so̍vɛ̄i̍ya̍ ā ŋīɔ̍ɔ̍ŋ vēllāa̍ vēllē. 
Ndu̍yɛ̍, mi̍ so̍vɛ̄i̍ya̍a̍ che᷅le̍ŋ wā vɛ̄lɛ̄ mɛ̄ŋgɛ̄lāa̍ o̍ chīɛ̄ī mānyūmndo̍ sōndōo̍. 



2314 

 

 
Kisi Bible Quick 

© 2013 Bible Society in Liberia. 
 

 
 

 

7Lē pīlɛ̍ kpe̍, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ lūɛ̄ī lo̍ŋ. Mi̍ pa̍ŋgēlo̍o̍ tīū chīɛ̄ī ni̍ŋ si̍lɔ̍. 
Mi̍ ki̍i̍la̍nɔ̍ Mɛ̄lɛ̄ka̍a̍ sāā Pītɛ̍ chōŋgo̍o̍ mbo̍ hīīlūū ndu̍. Mbo̍ tīndī ndu̍. Mbo̍ dīmūl 
ndu̍ āā, “Ke̍le̍ŋa̍. Chɔ̍ŋ mā si̍m.” Lē pīlɛ̍ kpe̍ mi̍ yɔ̄lɔ᷄ŋ wa̍ Pītɛ̍ ŋ̄ yīyāā o̍ lābā wo̍ŋ, 
ŋ̄ tīīmbu᷄ŋ. 

8Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Wo̍u̍nu̍ŋ nyɛ᷅la̍ŋ mā wo̍u̍nu̍ŋ kɔ̍ɔ̍vɛ̄i̍la̍ 
nu̍mnda̍ŋ.” Mi̍ Pītɛ̍ to̍o̍sīa̍ŋ. Mi̍ ki̍i̍la̍nɔ̍ Mɛ̄lɛ̄ka̍a̍ dīmūl ndu̍ āā, “Wo̍u̍nu̍ŋ do᷅mā 
le̍cho̍o̍ wo̍ mā tōl la̍ kɔ̄ɔ̄lī.” 

9Mi̍ Pītɛ̍ tu̍āl ndu̍ kɔ̄ɔ̄lī ma̍ fūlā o̍ chīɛ̄ī mānyūmndo̍ ni᷄ŋ. Pītɛ̍ si̍na̍ bɛ̍ɛ̍ māā sūɛ̍i̍ 
wa̍ā chi̍e̍ēŋ na̍nu᷄ŋ te̍ ki̍i̍la̍nɔ̍ Mɛ̄lɛ̄ka̍a̍ wa̍ tōsāa̍ le̍. Ō wa̍ ko̍ kɔ̍l māā yi̍lāŋndo̍ o̍ 
wa̍ chɔ̄ɔ̍ ni̍. 

10Ma̍ hīāū so̍vɛ̄i̍ya̍a̍ tāsi̍a̍a̍ wa̍ mɛ̄ŋgɛ̄lāa̍ wa̍. Ma̍ hīāū vɛ̄lɛ̄ ku̍ndā dīi̍ŋ ndɔ̄ɔ̍. O̍ 
mɛ̄ɛ̄lu̍la̍ŋ, ma̍ fūūlūū o̍ dīō ŋ̄chīli̍ŋndo̍ o̍ wa̍ o̍ kpāki̍ wa̍ ō tāŋgūlāā a̍ pōūta̍ŋ ndo̍. 
Ndu̍ wāna̍ ndu̍ o̍o̍ hi̍a̍ū ni̍ mā fu̍la̍ chi̍e̍e̍. Mi̍ dīo̍o̍ ho̍ō kūmbi᷄ŋ nda̍ lāchī a̍ bā ndɔ̄ 
ma̍ fūlā. Mɛ̄ɛ̍ nda̍ kūɛ̄ o̍ nɛ̄ī si̍ī, mi̍ ki̍i̍la̍nɔ̍ Mɛ̄lɛ̄ka̍a̍ lō lē pīlɛ̍ kpe̍ Pītɛ̍ o̍ hɔ̄l. 

11Mi̍ Pītɛ̍ si̍na᷄ŋ ndu̍ pi̍la̍. Mbo̍ dīmī āā, “I̍ si̍na̍ ni᷅ŋ kpe̍e̍kpe̍i̍ māā Māsānɔ̄ɔ̍ Mɛ̄lɛ̄ka̍ 
ndu̍ yɔ̍ŋ ki̍i̍la̍nɔ̍ ndɔ̄ɔ̍ le̍ ya̍ sōlīo̍o̍ o̍ bīyɔ̄ɔ̍ ni᷄ŋ ni̍, yɔ̍ŋi̍ Hɛ̍lɔ̄ɔ̄ yɔ̍ŋ ya̍ nyɛ̄. Ndu̍yɛ̍, ō 
sōli̍ ya̍ yɔ̄ŋi̍ nyɛ̄ yɔ̄nu̍ŋ ya̍ mɛ̄ɛ̍ Chu̍ūwa̍ nda̍ a̍a̍ nɔ̍ o̍ kɔ̄l lɛ̍.” 

12Mɛ̄ɛ̍ o̍ si̍na̍ sūɛ̍i̍ he̍ī pɛ̄ŋgu̍, mbo̍ kūā o̍ chīɛ̍i̍ Mēēli̍o̍o̍, kālāa̍ Chɔ̄ŋ Ma̍kī. Wāŋnda̍ 
wa̍ lo̍ŋ a̍ chu̍ūŋgi̍āŋ ta̍u̍. Ā wa̍ Mɛ̄lɛ̄ka̍ pīɛ̄īyo̍ le̍ ndu̍. 

13Mi̍ Pītɛ̍ lu̍a̍ā dīō kpāki̍ wa̍ chīɛ̄īyo̍ ō bālāā wo̍. Chūāāmbɔ̄ to̍sā wa̍llo̍ chīɛ̄ī ni̍ŋ 
lo̍ŋ ndo̍, dīōla̍ŋ āā, Lu̍o̍dā, mbo̍ hūŋ o̍ dīō le̍ sīnāa̍ wāna̍ wa̍ dīo̍o̍ lɔ̄ɔ̍ wo̍. 

14Mɛ̄ɛ̍ o̍ si̍na̍ māā Pītɛ̍ dīōm ndɔ̄ɔ̍ ni̍, ō kūmbi̍ di̍o̍o̍ le̍. Mbo̍ mīīŋgū chīɛ̄ī ni̍ŋ a̍ kɔ̄l 
kɛ̄ndɔ̄ɔ̍. Mbo̍ dīmī māā Pītɛ̍ cho̍ o̍ dīō. 

15Ma̍ dīmūl ndu̍ āā, “Bāā sēēmāa̍ ŋ̄ chō ni̍?” Kɛ̍, mbo̍ hīāū lāchī a̍ dīmīo̍o̍ āā, “Pītɛ̍ 
cho̍ o̍ dīō.” O̍ ko̍ŋ, ma̍ dīmī āā, “Ō wā ni̍ŋ wu̍ndu̍le̍ ndɔ̍le̍ŋ.” 

16Kɛ̍ a̍ bōōndi̍i̍ ke̍ŋ, Pītɛ̍ wa̍ dīo̍o̍ lɔ̄ɔ̍ kɛ᷅. Mɛ̄ɛ̍ nda̍ kūmbi̍ ni᷅ŋ dīo̍o̍, ma̍ chā ndu̍. 
Ma̍ wōōlū. 

17Mbo̍ kpāā nda̍ a̍ bā le̍ mā pɛ̄ŋgi̍ sūɛ̍i̍. Mbo̍ chɔ̄m nda̍ a̍ mɛ̄ɛ̍ Māsānɔ̄ɔ̍ Mɛ̄lɛ̄ka̍ 
sōli̍ ndu̍ o̍ chīɛ̄ī mānyūmndo̍ ni᷄ŋ yɛ̍. Mbo̍ dīmūl nda̍ āā, “Lā dīmu̍l Chēmi̍si̍ a̍ 
wānāā lāāla᷄ŋnda̍ ā tūa̍a̍ a̍ ndi̍ o̍kɔ̄ɔ̄.” Mbo̍ kūānu᷄ŋ o̍ fo̍ndāŋ chēle̍ŋ. 

18Mɛ̄ɛ̍ pāa̍le̍ŋ lē sɛ̄, mi̍ wɔ̄kɔ̄ wɔ̄kɔ̄ bɛ̄ndōo̍ tīū o̍ chīɛ̄ī mānyūmndo̍ ni᷄ŋ so̍vɛ̄i̍ya̍ 
tɛ̍ɛ̄ŋ, a̍ wa̍ Pītɛ̍ mɛ̄ŋgɛ̄lāa̍ wa̍. Ma̍ kāndū nyūūni̍āŋndo̍ āā, “Ɔ̍ɔ̄ bā Pītɛ̍ hi̍o̍ū wo̍?” 

19Mi̍ Hɛ̍lɔ̄ɔ̄ di̍mī māā ā nūūvi̍a̍a̍ ndu̍. Kɛ̍, ā sēēlu̍ŋ ndu̍ le̍. Le̍la̍ŋ, mi̍ Hɛ̍lɔ̄ɔ̄ kɔ̍ɔ̍sā a̍ 
so̍vɛ̄i̍ya̍a̍ ka̍ŋ. Mbo̍ dīmī māā ā dīi̍ nda̍. Mɛ̄ɛ̍ he̍ī hīōū, mi̍ Hɛ̍lɔ̍ɔ̄ fa̍ŋa᷄ŋ o̍ lɛ̄ŋndē 
Chūdi̍a̍āle̍ŋ ni᷄ŋ. Mbo̍ kūā Sīsāli̍a̍ā chi̍e̍e̍ le̍ te̍le̍ŋnda̍ŋ lā ti᷄ŋ. 

Mɛɛ̄ ̍Māsāa̍ Hɛl̍ɔɔ̄ ̄lo̍o̍ku̍ pīɔm̍ndo̍ sɔl̄ā yɛ ̍

20Hɛ̍lɔ̄ɔ̄ lo̍ Sīsāli̍a̍ā mi̍ wāŋnda̍ Ta̍a̍yā chi̍e̍e̍, a̍ ha̍ā Sa̍i̍dɔ̄ŋ chi̍e̍e̍ a̍ hu᷅ŋ le̍ sūɛ̍i̍ nāa̍ 
ndu̍ chu̍a̍. Kāni̍ fo̍ndōle̍, ndu̍ o̍o̍ ta̍mbu̍ kɔ̄l ta̍u̍ ta̍u̍ a̍ nda̍. Le̍ he̍ī, ma̍ hīāū Hɛ̍lɔ̄ɔ̄ 
bu̍ɛ̍ī ndɔ̍ o̍ hi̍ni̍ kɔ̄l lo̍ kɔ̄ɔ̄lī, pōo̍ dīōla̍ŋ āā, Bīlāsi̍tɔ̄ɔ̄. Ma̍ kūā nāa̍ Hɛ̍lɔ̄ɔ̄ chu̍a̍. Ma̍ 
nyɔ̄ɔ̄lū ndu̍ māā ā mīīŋgu̍ o̍ dīōm pīlɛ̍ ni᷄ŋ nda̍ nda̍ā. Kāni̍ fo̍ndōle̍, māā o̍ lɛ̄ŋnde̍ 
Hɛ̍lɔ̄ɔ̄le̍ŋ ni᷄ŋ nyɛ̄ dīa̍a̍ ndu̍ o̍o̍ cha᷅ŋ mbō hūŋ o̍ chi̍e̍e̍ŋ nda̍ŋ ni̍. 

21Le̍ he̍ī, mi̍ Hɛ̍lɔ̄ɔ̄ hɛ̍lī pāa̍le̍ŋ. O̍ pāa̍le̍ le̍ŋ chōo̍, mi̍ Hɛ̍lɔ̄ɔ̄ dōvi᷄ŋ do̍vi᷄ŋ ndɔ̍ 
lēmāsāa̍. Mbo̍ chāl ō kpe̍ŋgbe̍i̍ ndɔ̍ lēmāsāa̍ chōo̍. Mbo̍ sūāā nāa̍ wāŋnda̍ chūā. 

22Mɛ̄ɛ̍ o̍ chi̍i̍ sūɛ̍i̍, mi̍ wāŋnda̍ dēŋī chōo̍ cho̍o̍ le̍ te̍le̍ŋ vi̍lɛ̄ī mā dīmī āā, “Mɛ̄lɛ̄ka̍ 
cho̍ ho̍ō sūɛ̍i̍ ni̍, ō cho̍ wa᷅na̍ chi̍e̍e̍ le̍.” 

23O̍ lē pīlɛ̍ ni᷄ŋ kpe̍, mi̍ ki̍i̍la̍nɔ̍ Māsānɔ̄ɔ̍ Mɛ̄lɛ̄ka̍a̍ dūāū ndu̍ nāa̍ chōo̍. Mi̍ 
dōndo̍po᷅lla̍ dīā ndu̍. Mbo̍ wū. Kāni̍ fo̍ndōle̍, le̍ chɛ̄lɔ̄ɔ̄ o̍ chɛ̍l ma̍ ve̍e̍lū ndu̍ āā, 
Mɛ̄lɛ̄ka̍, ō kūūna̍ nda̍ le̍ wo̍. 

24Mi̍ wānāā fāŋgā fa̍ŋgā ā tūɛ̄ī sūɛ̍i̍ Mɛ̄lɛ̄kɛ̍i̍. Ma̍ lāāla̍ŋ. 

25Mɛ̄ɛ̍ Ba̍a̍na̍bāā nda̍ Sɔ̍ɔ̄ a̍ chi̍ī wa̍li̍ nda̍ hīŋ tōsāa̍ Chūlu̍sɛ̄lɛ̄m ndo̍ tōsā, ma̍ 
mīīŋgū nda̍ Chɔ᷄ŋ ŋga̍ā, ō nda̍ a̍a̍ ve̍e̍lū vɛ̍lɛ̄ āā, Ma̍kī wo̍. 

Wa̍lta̍ Wānāa̍ Chi̍is̍ūa̍a̍ 13 

Nyin̍ā Kāsi ̍Mɛl̄ɛk̄a̍a̍ hɛl̄i ̍Sɔɔ̍ ̄nda̍ Ba̍a̍na̍bāā 
1Wānāa̍ su̍a̍ā le̍ Mɛ̄lɛ̄ka̍ wa̍, a̍ wānāa̍ pɛ̍ɛ̍ku̍ wa᷅ŋnda̍ sūɛ̍i̍ Mɛ̄lɛ̄kɛ̍i̍ ya̍ ā pūm, ā wa̍ 
ku̍ndā wānāā lāāla᷄ŋnda̍ tɛ̄ɛ̄ŋ A̍ŋti̍ɔ̍ɔ̄. Nda̍ cho̍ ha̍ā ni̍, Ba̍a̍na̍bāā, a̍ Si̍mīɔ̄ŋ ō nda̍ 
a̍a̍ ve̍e̍lū āā, wānā ti̍ŋīo̍o̍ wo̍, a̍ Lu̍sīɔ̄ɔ̄, o̍ fu̍la̍ o̍ lɛ̄ŋndē Sāīlu̍i̍nīle̍ŋ ni᷄ŋ ndo̍, a̍ 
Ma̍na̍yēŋ, ō nda̍ mānda̍ lātūlu̍ nda̍ wānā bɛ̍ndu̍ Hɛ̍lɔ̄ɔ̄ wa̍ā wo̍, a̍ Sɔ̍ɔ̄. 

2Mɛ̄ɛ̍ wānāā lāāla᷄ŋnda̍ ā wa̍ Māsānɔ̄ɔ̍ Mɛ̄lɛ̄ka̍ pīɛ̄īyo̍ a̍ su᷅mndo̍ bīyɔ̄ɔ̍, mi̍ Nyi̍na̍ 
Kāsi̍ Mɛ̄lɛ̄ka̍a̍ dīmūl nda̍ āā, “Lā chu̍a̍ Ba̍a̍na̍bāā nda̍ Sɔ̍ɔ̄ le̍ wa̍li̍ ya̍ I̍ hɛ̍li̍ nda̍ wo̍.” 

3O̍ ko̍ŋ kɔ̍ɔ̍lī, mɛ̄ɛ̍ nda̍ bīī su᷅mndo̍, ma̍ pīɛ̄ī Mɛ̄lɛ̄ka̍. Ma̍ hāndū Ba̍a̍na̍bāā nda̍ Sɔ̍ɔ̄ 
bāla̍ŋ chōo̍. Ma̍ dūāū nda̍ sa̍lā. Ma̍ vīām nda̍. 

Ba̍a̍na̍bāā nda̍ Sɔɔ̍ ̄ā kūɛ ̄Sa̍ip̍ūlɔɔ̄ ̄
4Mi̍ Ba̍a̍na̍bāā nda̍ Sɔ̍ɔ̄ a̍ ka̍ndū kɔ̄la̍ŋ o̍ vīōmɔ̄ɔ̄ Nyi̍nā Kāsīo̍o̍ vēm nda̍ wo̍. Ma̍ 
kūā Sɛ̄lu̍u̍sīāā chi̍e̍e̍. Mɛ̄ɛ̍ nda̍ chɛ᷄ŋ lo̍ŋ, ma̍ lūɛ̄ī o̍ dɛ̄ndɛ̄ bɛ̍ndōo̍ ni᷄ŋ. Ma̍ kūā o̍ 
lɛ̄ŋndē Sa̍i̍pūlɔ̄ɔ̄le̍ŋ. 

5Mɛ̄ɛ̍ nda̍ fūūlu̍u̍ Sāla̍mi̍sī chi̍e̍e̍, ma̍ kɔ̍ chɔ᷅m wāŋnda̍ sūɛ̍i̍ Mɛ̄lɛ̄kɛ̍i̍ o̍ chīɛ̄īlā 
Chu̍ūwa̍ pīɛ̄ī Mɛ̍lɛ̄ka̍la̍ŋ ni᷄ŋ. Chɔ̄ŋ Ma̍kī wa̍ hɔ̄lāā tūlu̍ a̍ nda̍ le̍ nda̍ mālāa̍ a̍ wa̍llo̍. 

6Ma̍ cha᷄ŋ o̍ lɛ̄ŋnde̍ Sa̍i̍pūlɔ̄ɔ̄le̍ŋ kūmbōo̍ pīlɔ̍ɔ̄ ma̍ fūūlūū o̍ mɛ̄ɛ̄lu̍la̍ kūmbōo̍ pīlɔ̍ɔ̄. 
Ma̍ fūūlūū Pa̍a̍fɔ̄ɔ̄ chi̍e̍e̍. Ma̍ kōmāl mānde̍nɔ̄ pīlɛ̍ lo̍ŋ dīōla̍ŋ āā, Ba̍a̍ Chi̍i̍sū. 
Chu̍ūnɔ̄ɔ̍ o̍ wa̍ ni̍. Ndu̍yɛ̍, mi̍ lāŋu̍nɔ̄ mānde̍nɔ̄ɔ̍ ho̍ō dīmī māā wāna̍ su̍a̍ā le̍ 
Mɛ̄lɛ̄ka̍ wo̍ o̍ cho̍ ni̍. Kɛ̍, ō ve̍ wa̍nā wa̍ā le̍nde̍ le̍. 

7Ndu̍yɛ̍, wānā bɛ̍ndu̍ wa̍ lɛ̄ŋndē Sa̍i̍pūlɔ̄ɔ̄le̍ŋ bōlle̍ŋ ndo̍, dīōla̍ŋ āā, Sɛ̄kīɔ̄ɔ̄ Pa̍u̍lɔ̄ɔ̄, 
ndi̍a̍a̍mɔ̍ɔ̍ ndɔ̄ɔ̍ mānde̍nɔ̄ɔ̍ ho̍ō wa̍ ni̍. Wānā bɛ̍ndōo̍ ho̍ō ō wa̍ wāna̍ kɔ̄l kālu̍. 
Mbo̍ ve̍e̍lū Ba̍a̍na̍bāā nda̍ Sɔ̍ɔ̄ le̍ mī ndu̍ o̍o̍ tu̍e̍ī dīo̍m Mɛ̄lɛ̄ka̍a̍. 

8Kɛ̍, mi̍ mānde̍nɔ̄ɔ̍ ho̍ō ō sīmūl nda̍. Ndu̍ yɔ̍nūŋ māā Ɛ̍li̍māā ni̍. Bāa̍ Chi̍i̍sūla̍ŋ la̍ 
cho̍ yɛ̄ la̍ŋ o̍ Kīli̍kīi̍ye̍ ni᷄ŋ ni̍. Mbo̍ kīndī le̍ wānā bɛ̍ndōo̍ ho̍ō kɔ̄llo̍ mūlīo̍o̍ yɔ̍ŋi̍ o̍ 
la̍a̍la̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ mɛ̄ɛ̍ wānāā lāāla᷄ŋnda̍ o̍ Chi̍i̍sū ni̍ŋ a̍ la̍a̍la̍ŋ yɛ̍. 

9Kɛ̍ Sɔ̍ɔ̄ ō nda̍ a̍a̍ ve̍e̍lū vɛ̍lɛ̄ āā, Pɔ̍ɔ̄ wo̍, Nyi̍nā Kāsīo̍o̍ wa̍ ndu̍ kɔ̄ɔ̄lī ta̍u̍. Mbo̍ tōfā 
mānde̍nɔ̄ɔ̍ ho̍ō chi̍kɛ̍ŋ bɛ̍ndu̍. 

10Mbo̍ dīmūl ndu̍ āā, “Ā chō māchūāā mɛ̄ɛ̍ Māsa̍ Nyi̍nāā Wɔ̄ɔ̍ŋnda̍ chō yɛ̍. Nyɛ̄ o̍ 
nyɛ̍ cho̍ nyɛ̄ kɛ̄ndɛ̄, ndu̍ ŋ̄ tu᷄l lēyɛ̄ ni̍. Wāna̍ lēyālāa̍ ŋ̄ chō ō fūūlāā mɛ̍ɛ̄ ni̍. Ndu̍yɛ̍, 
ā chō wāna̍ kɔ̄l vēsɛ̍i̍ bɛ̍ndū. Tōnya̍ cho̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄ wo̍, ndu̍ ŋ̄ chō 
sīīŋgu̍u̍wo̍ sūɛ̍i̍ lā chōōwā lɔ̍ɔ̍ lɔ̍ɔ̍ ni̍. 

11Māsānɔ̄ɔ̍ Mɛ̄lɛ̄ka̍ chō nu̍m lɔ̄ɔ̄ su̍ŋ su̍ŋ. Ā chō sūmā. Le̍ te̍le̍ŋnda̍ŋ lā ti᷄ŋ, a̍ nɔ̍lā 
ni̍ŋ mā chē pu̍e̍e̍ŋ bɛ̍ɛ̍ le̍.” O̍ lē pīlɛ̍ ni᷄ŋ kpe̍, mi̍ nyūmnda̍ŋ mā tūāl mānde̍nɔ̄ɔ̍ 
ho̍ō o̍ hɔ̄l. Mbo̍ kāndū bālɔ̄ɔ̍ a̍ bāla̍ŋ kēēlīa̍a̍ le̍ wāna̍ sa̍ā ndu̍ bāa̍ mbo̍ si᷄m ndu̍ 
lāchī wo̍. 

12Mɛ̄ɛ̍ wānā bɛ̍ndōo̍ chē nyɛ̍ yɔ̍nu̍ŋ ndo̍, mbo̍ lāāla᷄ŋ. Kāni̍ fo̍ndōle̍, kɔ̄ndɔ̄fi̍llo̍ wa̍ 
ndu̍ a̍ nyɛ̄ nda̍ pɛ̄ɛ̄kū ndu̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄ wo̍. 

Ba̍a̍na̍bāā nda̍ Pɔɔ̍ ̄ā dīmi ̍yōōŋgū kɛn̄dɛ ̍Mɛl̄ɛk̄a̍a̍ A̍ŋtiɔ̍ɔ̍ ̄chie̍̍e̍ 
13Mi̍ Pɔ̍ɔ̄ nda̍ chāāŋāā ndūa̍a̍, cha᷄ŋ Pa̍a̍fɔ̄ɔ̄ chi̍e̍e̍ o̍ dɛ̄ndɛ̄ bɛ̍ndōo̍ ni᷄ŋ. Ma̍ fūūlūū 
o̍ kɔ̄ŋgɔ̍ būŋgɛ̄ī Pāmfi̍i̍līāāve̍. Ma̍ kūā Pa̍kā chi̍e̍e̍. Mi̍ Chɔ᷄ŋ Ma̍kī mɛ̍ī nda̍ lo̍ŋ. Mbo̍ 
mīīŋgū Chūlu̍sɛ̄lɛ̄m. 

14Ma̍ cha᷄ŋ Pa̍kā. Ma̍ hūŋ A̍ŋti̍ɔ̍ɔ̄ o̍ būŋgɛ̄ī Pīsi̍dīāāve̍ ni᷄ŋ. Ma̍ lūɛ̄ī o̍ chīɛ̄ī Chu̍ūwa̍ 
pīɛ̄ī Mɛ̍lɛ̄ka̍ wo̍ ni᷄ŋ, o̍ pāa̍le̍ pɛ̍ŋgīāālē Chu̍ūwa̍ chōo̍ ma̍ chāl. 

15Mi̍ wānā pi᷅lɛ̍ tōmbōlā sāwāla̍ Mɛ̄lɛ̄ka̍ ke̍ Mūu̍sē le̍ Chu̍ūwa̍ la̍ŋ o̍ yāu̍wo̍ ni᷄ŋ a̍ 
nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ wo̍. Mɛ̄ɛ̍ o̍ chi̍i̍, mi̍ wānāā bɛ̄ndūa̍a̍ wa̍ 
chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ bōlle̍ŋ nda̍, vīām wānā nāa̍ Pɔ̍ɔ̄ nda̍ Ba̍a̍na̍bāā chu̍a̍ 
a̍ yōōŋgōo̍. Ma̍ dīmī āā, “Chāāŋāā nāā Chu̍ūwa̍, tē lā nɔ̄ dīōmndā sīlāā le̍ wāŋnda̍ 
ha̍ā kpāāyāa̍ kīo̍o̍ pɛ̍, mɛ̄ɛ̍ lā chāā nda̍ dīmūl.” 

16Mi̍ Pɔ̍ɔ̄ si᷅m. Mbo̍ hēēlū bāa̍ le̍ mī wāŋnda̍ ya᷄ŋ nīla̍ŋ. Mbo̍ kāndū sūɛ̍i̍. Mbo̍ dīmī 
āā, “Chāa̍ŋāā nīāā I̍sɔ̄lūɛ̍i̍ya̍ a̍ nya̍ wānāa̍ cho̍ a̍ Chu̍ū le̍ wa̍, nya̍ pi̍ɛ̍ī Mɛ̄lɛ̄ka̍ wa̍, 
lā ya᷄ŋ ya̍ nīla̍ŋ. 

17Mi̍ Mɛ̄lɛ̄ka̍ wāŋnda̍ I̍sɔ̄lūɛ̄ī nda̍ a̍a̍ pi̍ɛ̍ī yo̍, hɛ̄li̍ na̍a̍ Chu̍ūwa̍ fi̍nyāā nāā ma̍māa̍. 
Mbo̍ tōsā ma̍ kūīī ta̍u̍, te̍le̍ŋ nda̍ wa̍ mīālla̍ o̍ lɛ̄ŋndē I̍chi̍pīle̍ŋ ni᷄ŋ ndo̍. Mi̍ Mɛ̄lɛ̄ka̍ 
sōlī nda̍ o̍ lɛ̄ŋndē I̍chi̍pīle̍ŋ ni᷄ŋ a̍ kpāāya̍ ndɔ̄ bɛ̍ndōo̍. 

18O̍ ko̍ŋ kɔ̍ɔ̍lī, mbo̍ hīāū lāchī a̍ nda̍ bīūnɔ᷄ŋndo̍ le̍ wɔ̄sīla̍ŋ be̍le̍-hi̍ɔ̍ɔ̍lu̍ o̍ po̍llo̍ ni᷄ŋ. 

19Mbo̍ tɛ̄ɛ̄mbūū wāŋnda̍ kāa̍la̍ŋ lā ŋɔ᷄mmɛ̍ū o̍ lɛ̄ŋndē Ke̍nāŋnde̍ŋ ni᷄ŋ. 
Tɛ̄ɛ̄mbūūwo̍ kāa̍la̍ ŋɔ̍mmɛ̍ūlā lāŋ, mbo̍ kē wānāā ndūa̍a̍ lɛ̄ŋndē wāŋnda̍ ha̍ā nyɛ̄ 
ndā. 

20Ō chu̍a̍ wɔ̄sīla̍ŋ kɛ̄mɔ̄ɔ̍ lē hīɔ̍ɔ̍lu̍ a̍ be̍le̍-ŋu̍ɛ̍ɛ̍nu̍ le̍ he̍ī kpe̍de̍ yɔ̍nɔ᷄ŋndo̍. “Mɛ̄ɛ̍ 
bōōnde̍i̍ he̍ī hīōū, mbo̍ hāndū māsāa̍ ma̍ wā nda̍ bōlle̍ŋ. Mbo̍ lō o̍ ko̍ŋ ha̍a̍a̍, mbo̍ 
fūūlūū a̍ te̍le̍ŋ wāna̍ su̍a̍ā le̍ Mɛ̄lɛ̄ka̍ wo̍ Sa̍a̍mi̍ɛ̍ɛ̄ o̍ kāndu̍ nda̍ wāa̍ bōlle̍ŋ ndo̍. 

21O̍ ko̍ŋ, ma̍ dīmūl Sa̍a̍mi̍ɛ̍ɛ̄ māā ō chūe̍l nda̍ wānā le̍ mbō wa̍ nda̍ chōo̍ ma̍sā. Mi̍ 
Mɛ̄lɛ̄ka̍ hɛ̄lūl nda̍ Sɔ̍ɔ̄, po̍ Ki̍sī wo̍. O̍ pūlāle̍ Bɛ̍ŋnja̍mīŋnde̍ŋ chōo̍ ndu̍ o̍o̍ fu̍la̍ ni̍. 
O̍ ko̍ŋ kɔ̍ɔ̍lī, mi̍ Sɔ̍ɔ̄ wa᷅ nda̍ chōo̍ ma̍sā lē wɔ̄sīla̍ŋ be̍le̍-hi̍ɔ̍ɔ̍lu̍. 

22Mɛ̄ɛ̍ Mɛ̄lɛ̄ka̍ fāŋa̍ Sɔ̍ɔ̄, mbo̍ hɛ̄lī Dēēve̍ le̍ wāa̍ māsā bɛ̍ndōo̍ nda̍ chōo̍. Mi̍ 
Mɛ̄lɛ̄ka̍ dīmī a̍ Dēēve̍ o̍kɔ̄ɔ̄ āā, ‘I̍ sa̍a̍lu̍ŋ māā Chɛ̄ɛ̍se̍, po̍ ndɔ̄ɔ̍ Dēēve̍, ndu̍ cho̍ 
wāna̍ ya̍ hi̍ni̍ kɔ̄l lo̍ ni̍. Ndu̍ cho̍ wāna̍ to̍sā ni̍ŋ nyɛ᷅ o̍ nyɛ̄ ya̍ I̍ hɛ̍na̍ŋ mbō tōsa̍ wo̍ 
ni̍.’ 

23O̍ pūlāle̍ pōo̍ ho̍ō chōo̍ Mɛ̄lɛ̄ka̍ yɔ̄ŋgu̍ wānā pi̍ŋīa̍a̍ Chi̍i̍sū ni̍ le̍ wāŋnda̍ I̍sɔ̄lūɛ̄ī. 
Kāni̍, le̍nde̍ Mɛ̄lɛ̄ka̍ chu̍a̍ sīndɛ̄ būŋgɛ̄i̍ ni̍. 

24Ndu̍yɛ̍, lɔ̍ɔ̍pa̍ Chi̍i̍sū ka̍ndū wa̍li̍ ndɔ̄ɔ̍, mi̍ Chɔ᷄ŋ Wānā Yi̍ŋāa̍ chɔ̄m wāŋnda̍ sūɛ̍i̍ 
Mɛ̄lɛ̄kɛ̍i̍ le̍ mī wāŋnda̍ I̍sɔ̄lūɛ̄ī kpe̍de̍ a̍ tu̍e̍ī. Mbo̍ dīmī māā ā ma᷄l yɔ᷅ŋndā ndāla̍ 
wɔ̍ɔ̍ŋnda̍ŋ mā yīŋ nda̍. 

25Mɛ̄ɛ̍ Chɔ᷄ŋ wa̍ ni᷅ŋ le̍ wa̍li̍ o̍ hi᷅ŋ tōsā wo̍ chīīyo̍, mbo̍ dīmūl wāŋnda̍ āā, ‘Ō cho̍ 
ya̍ le̍ cho̍ wāna̍ nya̍ chō kɔ̄l lo̍ le̍. Wānā ko̍ŋ chō kɔ̄ɔ̄lī. I̍ cho̍ bɛ̍ɛ̍ o̍ sɔ᷅vɛ̍ le̍ mī 
na̍ŋgu̍ŋ mī ti̍mbi̍ yūēī ndūɛ̍i̍ lākɔ̄ɔ̄vɛ̄i̍ye̍ le̍.’ ” 

26Mi̍ Pɔ̍ɔ̄ hi̍a̍ū lāchī a̍ sūɛ̍i̍ āā, “Chāa̍ŋāā nīa̍a̍, nya̍ fu̍la̍ o̍ pūlāle̍ E̍bīlāha᷅mnde̍ŋ 
chōo̍ wa̍, a̍ nya̍ wānāa̍ cho̍ a̍ Chu̍ū le̍ wa̍, nya̍ cho̍ na̍nu᷄ŋ mī la̍ pīɛ̄ī Mɛ̄lɛ̄ka̍ wa̍, o̍ 
na̍a̍ nya̍ā lo̍ Mɛ̄lɛ̄ka̍ yɔ᷄ŋ yōōŋgōo̍ ho̍ō ni̍, yōōŋgōo̍ a̍ mɛ̄ɛ̍ Mɛ̄lɛ̄ka̍ ō pīŋī na̍a̍ yɛ̍. 

27Wāŋnda̍ Chūlu̍sɛ̄lɛ̄m a̍ wānāā ndāā bɛ̍ndūa̍a̍ ā sīna̍ māā Chi̍i̍sū le̍ cho̍ wānā 
pi̍ŋīa̍a̍ le̍. Ndu̍yɛ̍, ā sīna̍ di̍ōmndā wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ la̍ŋ pɛ̄ŋgu̍ 
le̍. O̍ pāa̍le̍ o̍ pāa̍le̍ pɛ̍ŋgīāālē Chu̍ūwa̍ chōo̍ ā chō la̍ŋ tūēīyɔ̄ɔ̍, kɛ̍ ā sīna̍ la̍ŋ pɛ̄ŋgu̍ 
le̍. Ma̍ tōsā mi̍ wāŋnda̍ dīī Chi̍i̍sū. O̍ he̍ī ni᷄ŋ, ma̍ tōsā dīōmndā wānāa̍ su̍a̍ā le̍ 
Mɛ̄lɛ̄ka̍ wa̍ ā dīmi̍ la̍ŋ lā de᷄l lɛ᷅ŋ te̍. 

28Ā sēēlu̍ŋ sa̍bū o̍ sa̍bū le̍ ndu̍ dīyɔ̄ɔ̄ le̍. Kɛ̍ o̍ he̍ī ni᷄ŋ kpo̍u̍, ma̍ dīmūl Māsāa̍ Pa̍i̍lē 
māā ā dīi̍ ndu̍. 

29Mɛ̄ɛ̍ nda̍ chīi̍ nyɛ̄ o̍ nyɛ̄ tōsā a̍ ndu̍ mɛ̄ɛ̍ Yāu̍ Mɛ̄lɛ̄ka̍a̍ dīmi̍ a̍ ndu̍ o̍kɔ̄ɔ̄ yɛ̍, ma̍ 
tūsī ndu̍ o̍ yɔ̄m Sīŋgāfīlāa̍ chōo̍. Ma̍ wōū ndu̍ o̍ sɛ̄īyo̍ ni᷄ŋ. 

30Kɛ̍ ndu̍yɛ̍, mi̍ Mɛ̄lɛ̄ka̍ mīŋgī ndu̍ yōōmū. 

31Ndu̍yɛ̍ o̍ ko̍ŋ kɔ̍ɔ̍lī, mi̍ Chi̍i̍sū chɔ̄mnu᷄ŋ wa̍nāā nda̍ chɛ᷄ŋ nda̍ nda̍ā Kāli̍lī ma̍ kūā 
Chūlu̍sɛ̄lɛ̄m nda̍ le̍ pālɛ̍i̍ fa̍ŋgā. Wāŋnda̍ ha̍ā chō hāū wa᷅ŋnda̍ I̍sɔ̄lūɛ̄ī īsɔ̄ɔ̍ di̍mūl 
a̍ mɛ̄ɛ̍ nda̍ sīnā a̍ ndu̍ o̍kɔ̄ɔ̄ yɛ̍. 

32-33Yōōŋgū kɛ̄ndɛ̄ kōŋ na̍a̍ ŋ̄ chūu̍ nya̍ ni̍. Yōōŋgū ko᷄ŋ cho̍ ho̍ō ni̍ māā nyɛ̄ 
Mɛ̄lɛ̄ka̍ chūe̍l fi̍nyāā nāā ma̍māa̍ būŋgɛ̄i̍ le̍ tōsāa̍ wo̍, ndu̍ o̍ to̍sa̍l ho̍ō na̍a̍ ŋ̍ cho̍ 
chūāūwāā ndāā ma̍māa̍ wa̍ ni̍. Mbo̍ pēēlū būŋgɛ̄ī he̍ī a̍ mīŋgī o̍ mi̍ŋgi̍ Chi̍i̍sū 
yōōmū wo̍. Le̍nde̍ i̍ cho̍ ī pōōnyīāā o̍ yāu̍ Sa᷅m ndo̍ ni᷄ŋ o̍ bōlīī ŋīi̍ŋnde̍ ni̍ māā, 
nu᷄m cho̍ po̍ nūu̍ ni̍. I̍ si̍mnu᷄ŋ ha̍ū fi̍nyā nūm. 

34Ndu̍yɛ̍, nyɛ̄ Mɛ̄lɛ̄ka̍ dīmi̍ a̍ ndu̍ o̍kɔ̄ɔ̄ le̍ ndu̍ mīŋgīo̍o̍ yōōmū, ndu̍yɛ̍ ō vi᷅ lɛ̍ fɛ̍ɛ̍ŋ 
a̍ fɛ̍ɛ̍ŋ te̍ wo̍ ndu̍ cho̍ ho̍ō ni̍ māā, I̍ cho̍ nu̍m sa̍lā dɔ̄wɔ̄ɔ̄ kpe̍e̍kpe̍i̍ o̍ nɛ̄i̍ ka̍a̍ma̍ā 
ni᷄ŋ mɛ̄ɛ̍ ya̍ I̍ chu̍e̍l Dēēve̍ būŋgɛ̄i̍ yɛ̍. 

35Mɛ̄ɛ̍ wānā po̍o̍nyīāā Ŋ̄chōndo̍o̍ dīmi̍ yɛ̍ māā, a̍ me᷅l bu̍ɛ̍i̍ cho̍ le̍ nūm ndo̍ mbō 
vī mbō sɛ̄ le̍. 

36Dēēve̍ ndu̍, mbo̍ to̍sā wa̍llo̍ mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ le̍ mbō tōsa̍ o̍ bōōndi̍i̍ o̍ wa̍ 
yōōmū ve̍ ni᷄ŋ yɛ̍. Mɛ̄ɛ̍ Dēēve̍ chi̍i̍, mbo̍ wū. Mā chɔ̄ ndu̍ mɛ̄ɛ̍ nda̍ chɔ̍ fi̍nyāā ndūāā 
ma̍māa̍ yɛ̍. Mi̍ dīāllūŋ ndɔ᷄ŋ ŋ̄ sīā. 

37Kɛ̍, wāna̍ Mɛ̄lɛ̄ka̍ mīŋgi̍ ko̍ŋ yōōmū wo̍ ndu̍, ō vi̍ lɛ̍ le̍. Ndu̍yɛ̍, dīāllūŋ ndɔ᷄ŋ ŋ̄ se̍ 
le̍. 

38-39Le̍la̍ŋ, chāāŋāā nīa̍a̍, I̍ hɛ̍na̍ŋ mī lā sīna̍ pɛ̄ŋgu̍ māā nyɛ̄ Chi̍i̍sū to̍sa̍ wo̍, ndu̍ 
to̍sa̍ ni̍ mi̍ ŋ̄ wā nya̍ yōōŋgōo̍ ho̍ō chɔ̄mndo̍ māā Mɛ̄lɛ̄ka̍ ma᷄l nya̍ le̍ yɔ̄ŋndā nyāla̍ 
wɔ̍ɔ̍ŋnda̍ŋ. Lā sīna̍ pɛ̍ŋgu̍ māā wānā o̍ wāna̍ la̍a̍la̍ŋ a̍ ndu̍ pɛ̍, ō bāŋa̍ ndu̍ o̍ 
yɔ̄ŋndā ndɔ̄la̍ wɔ̍ɔ̍ŋnda̍ŋ ni᷄ŋ kpo̍u̍. Kɛ̍, sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ lā nɔ̍lā 
mī lā bāŋa̍ wānā le̍. 

40Le̍la̍ŋ, lā mānda̍ŋ yɔ̍ŋi̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ pōōnyi̍a̍a̍ wo̍ yɔ̄nu̍ŋ nya̍. 
Ma̍ pōōnyīāā māā, 

41lā ya᷄ŋ ni᷅la̍ŋ, lā dɔ̄ɔ̄nu̍ŋ kɔ̄ndɔ̄fi̍li̍, mī lā vī, nya̍ ma᷅m nyɛ᷅ Mɛ̄lɛ̄ka̍ dīmi̍ wo̍ wa̍. 
Kāni̍ fo̍ndōle̍, ya̍ Mɛ̍lɛ̄ka̍ I̍ cho̍ īsɔ̄ɔ̍ to̍sā o̍ pālɛ̍i̍ nyɛ̍i̍ ni᷄ŋ, ā yɔ᷄ŋ bɛ̍ɛ̍ āā mā tɛ̍ɛ̍si̍a̍l 
nya̍ ndi̍ lā la̍a̍lāŋ ni̍ŋ ndi̍ le̍.” 

42Mɛ̄ɛ̍ Pɔ̍ɔ̄ nda̍ Ba̍a̍na̍bāā a̍ wa̍ fūlāa̍ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ, mī 
wāŋnda̍ dīmūl nda̍ māā ā hu᷄ŋ vɛ̍lɛ̄ o̍ pāa̍le̍ pɛ̍ŋgīāālē Chu̍ūwa̍ chōo̍, le̍ cho̍ kɔ̄ɔ̄lī 
le̍ŋ, mā chɔ̄ɔ̄lu̍ nda̍ chɔ̄m a̍ sɔ̄ɔ̍ŋ nda̍ wa̍ mu᷅ŋ dīmīo̍o̍ wo̍ŋ o̍kɔ̄ɔ̄. 

43Mɛ̄ɛ̍ wāŋnda̍ fūla̍ o̍ bɔ̄ŋa᷅ŋndo̍ ni᷄ŋ, Chu̍ūwa̍ ā ka̍ ka̍, a̍ wānāa̍ cho̍ a̍ Chu̍ū le̍ wa̍ 
a̍ pi̍ɛ̍ī Mɛ̄lɛ̄ka̍ mɛ̄ɛ̍ Chu̍ūwa̍ ā pīɛ̄ī yɛ̍ wa̍, ma̍ tūāl nda̍ kɔ̄ɔ̄lī. Mɛ̄ɛ̍ nda̍ tōl nda̍ kɔ̄ɔ̄lī, 
mi̍ Pɔ̍ɔ̄ nda̍ Ba̍a̍na̍bāā a̍ su̍a̍ā nāa̍ nda̍ chūā. Ma̍ sīlā nda̍ māā ā hīo̍u̍ la̍chi̍ a̍ kɛ̄ndɛ̄i̍ 
Mɛ̄lɛ̄kɛ̍i̍ tīīnda᷄ŋndo̍. 

44Mɛ̄ɛ̍ pāa̍le̍ pɛ̍ŋgīāālē Chu̍ūwa̍ lē pīlɛ̍ le̍ŋ lē fūūlu̍u̍, mi̍ wānāā fāŋgā fa̍ŋgā A̍ŋti̍ɔ̍ɔ̄ 
chi̍e̍e̍ lo̍ŋ a̍ hu᷅ŋ le̍ īsɔ̄ɔ̍ tu̍e̍i̍yɔ̄ɔ̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄. 

45Mɛ̄ɛ̍ Chu̍ūwa̍ chē fāŋgā bɛ̍ndōo̍, ma̍ pīā a̍ yɛ̄lē tūlāāle̍ŋ le̍ Pɔ̍ɔ̄ nda̍ Ba̍a̍na̍bāā. 
Ma̍ dīmī māā chōōla̍ŋ Pɔ̍ɔ̄ cho̍ dīmīo̍o̍ ni̍. Ma̍ yīōū ndu̍. 

46Kɛ̍ o̍ ko̍ŋ kɔ̍ɔ̍lī, mi̍ Pɔ̍ɔ̄ nda̍ Ba̍a̍na̍bāā a̍ chɔ̍ɔ̍lū hīōūwɔ̄ɔ̄ lāchī a̍ sūɛ̍i̍ kpe̍nde̍ke̍le̍. 
Ma̍ dīmī āā, “Na̍a̍ ŋ̍ nɔ̍ le̍ nya̍ dīo̍m Mɛ̄lɛ̄ka̍a̍ dīmūllo̍ fɛ̍lɛ̍ŋ mālāŋ na̍a̍ ŋ̍ di̍mūl 
wa̍nā o̍ wānā che᷅le̍ŋ. Kɛ̍, mi̍ lā kɛ̄ɛ̄. Ō he̍ī ni᷄ŋ, lā chɔ᷄m māā ō bɛ̄nda̍ mī lā sɔ̄la̍ 
yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ le̍. Le̍la̍ŋ, ŋ̄ chō nya̍ mālɔ̄ɔ̄ mi̍ ŋ̄ kūɛ̄ o̍ 
wānāa̍ cho̍ a̍ Chu̍ū le̍ wa̍ lo̍. 

47Kāni̍, nyɛ̄ Māsānɔ̄ɔ̍ Mɛ̄lɛ̄ka̍ vēm na̍a̍ le̍ tōsāa̍ wo̍, ndu̍ cho̍ ho̍ō ni̍. Mi̍ Māsānɔ̄ɔ̍ 
dīmī māā, mɛ̄ɛ̍ nyɛ̄ wa̍wo̍ŋndo̍ dīāndū nu̍a̍ā o̍ nyūmnda̍ŋ ni᷄ŋ yɛ̍, le̍nde̍ ya̍ I̍ 
si̍i̍ŋgu̍u̍ nya̍ nyɛ̄ wa̍wo̍ŋndo̍ le̍ wānāa̍ cho̍ a̍ Chu̍ū le̍ wa̍ ni̍, le̍ mī lā hīŋ a̍ pīōŋɔ̄ɔ̍ 
le̍ chi̍e̍ēŋndo̍ kpo̍u̍.” 

48Mɛ̄ɛ̍ wānāa̍ cho̍ a̍ Chu̍ū le̍ wa̍ tūēī he̍ī, ma̍ nāŋ kɔ̄l. Ma̍ dīmī āā, “Yōōŋgu̍ chɛ̍ŋ o̍ 
Mɛ̄lɛ̄ka̍ lo̍ wo̍ chō yōōŋgū kɔ̄ndɔ̄fi̍li̍.” Mi̍ wānāā Mɛ̄lɛ̄ka̍ hɛ̄li̍ le̍ mā sɔ̄la̍ yōōmū 
kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍ wa̍ ā sīmnu᷄ŋ wa̍nāā lāāla᷄ŋ. 

49Mi̍ dīo̍m Māsānɔ̄ɔ̍ Mɛ̄lɛ̄ka̍a̍ pɛ̄ŋgɛ̄la᷄ŋ. Mbo̍ tīū bā o̍ bā fe̍e̍ o̍ būŋgɛ̄ī kēŋ ni᷄ŋ. 

50Kɛ̍ o̍ ko̍ŋ kɔ̍ɔ̍lī, mi̍ Chu̍ūwa̍ sūāā wānāā bɛ̄ndūa̍a̍ wa̍ lo̍ŋ nda̍, a̍ wāŋ lāāndūāā 
tɔ̍ɔ̍ wa̍ a̍ pi̍ɛ̍ī Mɛ̍lɛ̄ka̍ wa̍ o̍ lānī. O̍ ko̍ŋ, ma̍ kāndū Pɔ̍ɔ̄ nda̍ Ba̍a̍na̍bāā nyɛ̄ pālāa̍ 
tūsīo̍o̍ chōo̍. Ma̍ sōlī nda̍ o̍ būŋgɛ̄ī ndɛ̄i̍ ni᷄ŋ. 

51Mi̍ Pɔ̍ɔ̄ nda̍ Ba̍a̍na̍bāā a̍ ku̍āŋ chu̍ndo̍o̍ nda̍ o̍ ŋ̄pēlū, le̍ chɔ̄mndo̍ māā wāŋnda̍ 
ha̍ā ā tōsa̍ su̍ɛ̍i̍ kɛ̍ndɛ̄ le̍. O̍ ko̍ŋ kɔ̍ɔ̍lī, ma̍ kūā Āko̍o̍nɔ̄m chi̍e̍e̍. 

52Mi̍ ku̍ndā wānāā lāāla᷄ŋnda̍ pīā a̍ kɔ̄l kɛ̄ndɔ̄ɔ̍. Ndu̍yɛ̍, Nyi̍nā Kāsīo̍o̍ wa̍ nda̍ 
kɔ̄ɔ̄lī. 

Wa̍lta̍ Wānāa̍ Chi̍is̍ūa̍a̍ 14 

Pɔɔ̍ ̄nda̍ Ba̍a̍na̍bāā ā dīmi ̍dīo̍m Mɛl̄ɛk̄a̍a̍ Āko̍o̍nɔm̄ chie̍̍e̍ 
1Nyɛ̍ yɔ̍nu̍ŋ Pɔ̍ɔ̄ nda̍ Ba̍a̍na̍bāā A̍ŋti̍ɔ̍ɔ̄ o̍ būŋgɛ̄ī Pīsi̍dīāāve̍ ni᷄ŋ ndo̍, ndu̍ ko̍ni̍ 
yɔ̍nu̍ŋ nda̍ Āko̍o̍nɔ̄m chi̍e̍e̍ ni̍. Mi̍ Pɔ̍ɔ̄ nda̍ Ba̍a̍na̍bāā a̍ ku̍ā o̍ chīɛ̄ī Chu̍ūwa̍ pīɛ̄ī 
Mɛ̍lɛ̄ka̍ wo̍ ni᷄ŋ māā pāāndū. Ma̍ kɔ̍ di̍mī dīo̍m Mɛ̄lɛ̄ka̍a̍ nyɛ̄ kɛ̄ndɛ̄ kɛ̍ndɛ̄. Ndu̍yɛ̍, 
mi̍ Chu̍ūwa̍ a̍ wānāa̍ cho̍ a̍ Chu̍ū le̍ wa̍ ā fāŋgā fa̍ŋgā ā lāāla᷄ŋ a̍ Chi̍i̍sū. 

2Kɛ̍ ndu̍yɛ̍, mi̍ Chu̍ūwa̍ a̍ kɛ̍ɛ̍ le̍ lāāla᷄ŋndo̍ a̍ Chi̍i̍sū wa̍ hīāū wānāa̍ cho̍ a̍ Chu̍ū le̍ 
wa̍ kɔ̄ɔ̄lī. Ndu̍yɛ̍, ma̍ tōsā mi̍ wāŋnda̍ ha̍ā chūā nɛ̄īyɔ᷄ŋ wānāā lāāla᷄ŋnda̍. 

3Mi̍ Pɔ̍ɔ̄ nda̍ Ba̍a̍na̍bāā a̍ lo᷅ lo̍ŋ le̍ te̍le̍ŋ vi̍lɛ̄ī. Ma̍ sūāā kpe̍nde̍ke̍le̍ a̍ Māsānɔ̄ɔ̍ 
Mɛ̄lɛ̄ka̍ o̍kɔ̄ɔ̄. Mi̍ Mɛ̄lɛ̄ka̍ kē nda̍ kpāāyāa̍ ma̍ tōsā ka̍a̍ma̍āla̍ŋ a̍ kɔ̄ndɔ̄fi̍lta̍ŋ. He̍ī 
chɔ̍m ni̍ māā nyɛ̄ nda̍ dīmi̍ a̍ kɛ̄ndɛ̄i̍ Mɛ̄lɛ̄kɛ̍i̍ o̍kɔ̄ɔ̄ wo̍ chō tōnya̍. 

4O̍ ko̍ŋ kɔ̍ɔ̍lī, mi̍ chi̍o̍o̍ kpe̍de̍ o̍ pi̍ɔ̍ūwa᷅ŋ tɛ̍ɛ̄ŋ. Mi̍ wāŋnda̍ ā pūm hīāū Chu̍ūwa̍ 
kɔ̄ɔ̄lī. Mi̍ ā pūm ā hīāū wānāā Chi̍i̍sū ve᷅m hɔ̄ltē ndɔ̄ wa̍ kɔ̄ɔ̄lī. 

5Mi̍ wānāa̍ cho̍ a̍ Chu̍ū le̍ wa̍, a̍ Chu̍ūwa̍, a̍ wānāā ndāā bɛ̍ndūa̍a̍ lātūlu̍, ā kɛ̄ɛ̄sīāā 
le̍ wānāā Chi̍i̍sū ve᷅m hɔ̄ltē ndɔ̄ wa̍ bōōlūūwo̍, ndu̍yɛ̍, mā vīī vi̍i̍ nda̍ a̍ pōūta̍ŋ mā 
dīī nda̍. 

6-7Mɛ̄ɛ̍ wānāā Chi̍i̍sū ve᷅m nda̍ sīna̍ a̍ ndi̍ o̍kɔ̄ɔ̄, ma̍ nyāānūŋ. Ma̍ kūā o̍ būŋgɛ̄ī 
Līka̍yo̍nīāāve̍ ni᷄ŋ. Ndu̍yɛ̍, ma̍ chɔ̄m sūɛ̍i̍ Mɛ̄lɛ̄kɛ̍i̍ Li̍stā, a̍ Da̍bē chi̍e̍e̍, a̍ chi̍o̍o̍ŋ o̍ 
tāndā kōŋ ni᷄ŋ. 

Pɔɔ̍ ̄nda̍ Ba̍a̍na̍bāā ā dīmi ̍dīo̍m Mɛl̄ɛk̄a̍a̍ Lis̍tā a̍ Da̍bē chie̍̍e̍ 
8Po̍ pi᷅lɛ̍ wa̍ Li̍stā ō bɛ̄vɛ̍i̍. Ō wa̍ ō yōmi̍ɛ̍i̍ chɔ̍ŋ a̍ lɔ̍ɔ̍ nda̍ vēlū ndu̍ wo̍. Ndu̍ o̍o̍ nɔ̍lā 
kɔ᷅la̍ŋ te̍. 

9Mi̍ pōo̍ ho̍ō chāl Pɔ̍ɔ̄ nīla̍ŋ yāŋɔ̄ɔ̍ o̍ nyɛ̄ o̍ wa̍ dīmīo̍o̍ wo̍. O̍ ko̍ŋ kɔ̍ɔ̍lī, mi̍ Pɔ̍ɔ̄ to̍fā 
ndu̍ chi̍ŋ. Ndu̍yɛ̍, mbo̍ sāālu᷄ŋ māā pōo̍ ho̍ō nɔ̄ lāāla᷄ŋndo̍ māā ō chō sīōŋgɔ̄ɔ̍ sɔ̄lā. 

10Mi̍ Pɔ̍ɔ̄ dīmī chōo̍ cho̍o̍ āā, “Chɔ̍ŋ nya̍, mā si̍m o̍ pēlūŋ nūmndo̍ŋ chōo̍.” Mbo̍ 
cha᷄ŋ nya̍ mbo̍ sīm. Mbo̍ kāndū bālɔ̄ɔ̍. 

11Mɛ̄ɛ̍ fāŋgāa̍ chē nyɛ̄ Pɔ̍ɔ̄ to̍sa̍ wo̍, ma̍ dīmī chōo̍ cho̍o̍ o̍ Līka̍yo̍nīāŋnde̍ ni᷄ŋ āā, 
“Mɛ̄lɛ̄ka̍ā na̍a̍ ŋ̄ sōōlūū wa̍ chɛ᷄ŋ o̍ fo̍ndāŋ ndāa̍ ma̍ hūŋ na̍a̍ tɛ̄ɛ̄ŋ o̍ ŋ̄wāŋndā 
chīe̍e̍.” 

12Ma̍ kē nda̍ dīōlā mɛ̄lɛ̄ka̍ā nda̍ sōōlūū wa̍. Ma̍ kē Ba̍a̍na̍bāā dīōla̍ŋ āā, Su̍ū. Ma̍ 
ke̍ Pɔ̍ɔ̄ dīōla̍ŋ āā, Hɛ̍mɛ̍sī, kāni̍, ndu̍ ndu̍ o̍o̍ su̍a̍ā ni̍. 

13Chīɛ̄ī nda̍ a̍a̍ so̍lī sa̍lāa̍ le̍ Su̍ū wo̍ ō wa̍ chi̍e̍e̍ le̍kɔ̍ɔ̍. Mi̍ wāna̍ so̍lī sa̍lāa̍ nāa̍ 
mɛ̄lɛ̄ka̍ ndāa̍ Su̍ū chu̍a̍ wo̍, ō hūŋ a̍ nāūwa̍, a̍ bīl lāpe̍e̍ŋgo̍o̍ o̍ sāāsa̍ wa̍ chi̍o̍o̍ ō 
bālāā wo̍ sōndōo̍. Ndu̍ ni̍ nda̍ fāŋgāa̍, nda̍ a̍a̍ hɛ̍na̍ŋ mā sōli̍ sa̍lāa̍ o̍ Pɔ̍ɔ̄ lo̍ nda̍ 
Ba̍a̍na̍bāā. 

14Mɛ̄ɛ̍ Pɔ̍ɔ̄ nda̍ Ba̍a̍na̍bāā a̍ tu̍e̍ī nyɛ̄ wāŋnda̍ nda̍ a̍a̍ ye̍e̍ma̍ le̍ tōsāa̍ wo̍, mi̍ nda̍ 
pi̍la̍ sɛ̄ɛ̄sīa̍ŋ nyɛ᷅la̍ŋ lēkɔ̄ɔ̍. Ma̍ kūā a̍ kīlta̍ŋ fāŋgāa̍ ho̍ō tɛ̄ɛ̄ŋ a̍ dēŋīo̍o̍ chōo̍ cho̍o̍ 
mā dīmī āā, 

15“Chāa̍ŋāā nāa̍, lā vɛ᷅ he̍ī ndo̍ō tōsāa̍? Wāŋnda̍ chīe̍e̍ya̍ na̍a̍ ŋ̄ chō ni̍ mɛ̄ɛ̍ nya̍ chō 
nu̍a̍ā yɛ̍. Ŋ̄ hīŋ māhūnāā mi̍ ŋ̄ chɔ᷄m nya̍ Yōōŋgū Kɛ̄ndɛ̍ Mɛ̄lɛ̄ka̍a̍ a̍ Chi̍i̍sū o̍kɔ̄ɔ̄ le̍ 
mī ŋ̄ fāŋa̍ nya̍ o̍ nyɛ̄m fo̍ndo᷄ŋ mu᷅ŋ sōōlūūwo̍. Ndu̍yɛ̍, mī ŋ̄ tōsa̍ mī lā pīɛ̍i̍ Mɛ̄lɛ̄ka̍ 
o̍ cho̍ yōōmū wo̍. Ndu̍ to̍o̍si̍a̍a̍ ha̍la̍a̍, a̍ chi̍e̍ēŋndo̍, a̍ pēe̍ mɛ̄ŋmā īhɛ᷄llo̍ ni̍, a̍ nyɛ̄ 
o̍ nyɛ̍ cho̍ o̍ nyɔ̄ɔ̍ŋ mu᷅ŋ ni᷄ŋ. 

16O̍ pālɛ̍i̍ pa̍a̍ndūe̍i̍ ni᷄ŋ, mi̍ Mɛ̄lɛ̄ka̍ fāŋā bāla̍ŋ le̍ kāa̍la̍ŋ kpe̍de̍ mī nda̍ pi̍la̍ tōsa̍ 
nyɛ̄ nda̍ hɛ̄na̍ŋ le̍ tōsāa̍ wo̍. 

17Kɛ̍ o̍ ko̍ŋ ni̍ŋ fa̍ū, mbo̍ tōsā sɔ̄ɔ̍ŋ kɛ̍ndɔ᷄ŋ nāa̍ wāŋnda̍ chūā le̍ mbō chɔ᷄m nda̍ 
kpe̍nde̍ke̍le̍ wāna̍ o̍ cho̍ wo̍. Mbō tōsa̍ mī pīɔ̍ɔ̍ si̍a̍, chɔ̄nɔ᷄ŋndo̍ o̍ ha̍la̍a̍ ni᷄ŋ. Ndu̍yɛ̍, 
tē te̍le̍ŋ tɔ̄lɔ̄ɔ̍ kūām ndo̍ fūūlu̍u̍ pɛ̍, ō tōsa̍ tɔ̄lɔ̄ɔ̄lā nyāla̍ŋ lā yɔ̄ŋgu̍ kōmɔ̄ɔ̍. Mbō ke̍ 
nya̍ nyɛ̄ dīa̍a̍. Mbō tōsa̍ mī lā sɔ̄la̍ kɔ̄l kɛ̄ndɔ̄ɔ̍.” 

18Pɔ̍ɔ̄ wa̍ā dīmi̍ bɛ̍ɛ̍ di̍ōmnda̍ŋ nda᷅ŋ ni̍, kɛ̍ ō ve̍ su̍ɛ̍i̍ bɛ̍ɛ̍ŋ bɛ̍ɛ̍ŋ le̍ wāŋnda̍ nɔ̄lā 
kūūnāa̍ le̍ yɔ̍ŋi̍ nda̍ sōli̍ sa̍lāa̍ nāa̍ nda̍ chūā le̍. 

19O̍ ko̍ŋ, mi̍ Chu̍ūwa̍ ā pūm cha᷄ŋ A̍ŋti̍ɔ̍ɔ̄ o̍ būŋgɛ̄ī Pīsi̍dīāāve̍ ni᷄ŋ a̍ Āko̍o̍nɔ̄m 
chi̍e̍e̍. Ma̍ mūlī fāŋgāa̍ kūmbū ndāa̍. O̍ ko̍ŋ kɔ̍ɔ̍lī, ma̍ vīī Pɔ̍ɔ̄ a̍ pōūta̍ŋ. Ma̍ sāsū 
ndu̍ ma̍ fāŋā ndu̍ chi̍e̍e̍. Nda̍ a̍a̍ wa̍ ko̍ kɔ̍l māā ō vī. 

20Kɛ̍, mɛ̄ɛ̍ wānāā lāāla᷄ŋnda̍ hīŋ ma̍ bālū ndu̍, mbo̍ cha᷄ŋ. Ma̍ mīīŋgū chi̍e̍e̍. 
Dīi̍māndɔ̄ɔ̍, mbo̍ kūā Da̍bē nda̍ Ba̍a̍na̍bāā. 

Pɔɔ̍ ̄nda̍ Ba̍a̍na̍bāā a̍ mii̍ŋ̍gu̍ A̍ŋtiɔ̍ɔ̍ ̄o̍ lɛŋ̄ndē Sii̍l̍ūīāle̍ŋ niŋ᷄ 
21Mi̍ Pɔ̍ɔ̄ nda̍ Ba̍a̍na̍bāā a̍ chɔ᷅m wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ a̍ Chi̍i̍sū o̍kɔ̄ɔ̄ 
Da̍bē. Ma̍ tōsa̍ mi̍ wānāā ka̍ ka̍ si̍mnu᷄ŋ bu̍ɛ̍īya̍ le̍ Chi̍i̍sū. O̍ ko̍ŋ kɔ̍ɔ̍lī, ma̍ mīīŋgū 
Li̍stā. Ma̍ cha̍ŋ Li̍stā ma̍ kūā Āko̍o̍nɔ̄m. Ma̍ cha᷄ŋ lo̍ŋ, ma̍ kūā A̍ŋti̍ɔ̍ɔ̄ o̍ būŋgɛ̄ī 
Pīsi̍dīāāve̍ ni᷄ŋ. 

22Ma̍ tōsā mi̍ wānāā lāāla᷄ŋnda̍ lo̍ŋ a̍ chɔ̍ɔ̍lū dīāllūŋ kāla᷄ŋ sɔ̄lā o̍ lāāla᷄ŋ ndāa̍ ni᷄ŋ. 
O̍ ko̍ŋ kɔ̍ɔ̍lī, ma̍ sīlā nda̍ le̍ mā hīōū lāchī a̍ lāāla᷄ŋndo̍ a̍ Chi̍i̍sū. Ma̍ dīmūl nda̍ āā, 
“Lē mī ŋ̄ lūɛ̄ī o̍ māsāle̍ Mɛ̄lɛ̄ka̍le̍ŋ ni᷄ŋ mɛ̄ɛ̍ mī ŋ̄ kēēku̍ o̍ nyɛ̄ pālāā fāŋgā fa̍ŋgā 
ni᷄ŋ.” 

23Ma̍ kūā a̍ lāŋgba̍ā kālla̍ chūa̍a̍ o̍ ku̍ndālā wānāā lāāla᷄ŋnda̍ tɛ̄ɛ̄ŋ o̍ chi̍e̍e̍ o̍ chi̍e̍e̍ 
nda̍ kūɛ̄ le̍ wāa̍ wānāā lāāla᷄ŋnda̍ chīla̍ŋ. Ā chu̍a̍ nda̍ pɛ̍, ā pīɛ̍i̍ Mɛ̄lɛ̄ka̍, ā bīī 
su᷅mndo̍, ā māl nda̍ Māsānɔ̄ɔ̍ Mɛ̄lɛ̄ka̍ o̍ bā, ō wānāā lāāla᷄ŋnda̍ tīīnda̍ŋ ndo̍. 

24Mɛ̄ɛ̍ nda̍ kēēku̍ o̍ būŋgɛ̄ī Pīsi̍dīāāve̍ ni᷄ŋ, ma̍ hūŋ o̍ būŋgɛ̄ī Pāmfi̍i̍līāāve̍ ni᷄ŋ. 

25Ma̍ chɔ̄m wāŋnda̍ dīo̍m Mɛ̄lɛ̄ka̍a̍ Pa̍kā chi̍e̍e̍. Mɛ̄ɛ̍ nda̍ chɛ᷄ŋ lo̍ŋ, ma̍ kūā Āta̍lūā 
chi̍e̍e̍. 

26Mɛ̄ɛ̍ nda̍ chɛ᷄ŋ lo̍ŋ, ma̍ lūɛ̄ī o̍ dɛ̄ndɛ̄ bɛ̍ndōo̍ ni᷄ŋ ma̍ mi̍i̍ŋgū A̍ŋti̍ɔ̍ɔ̄ chi̍e̍e̍. A̍ŋti̍ɔ̍ɔ̄ 
lo̍ŋ nda̍ a̍a̍ ma̍l Pɔ̍ɔ̄ nda̍ Ba̍a̍na̍bāā Mɛ̄lɛ̄ka̍ o̍ ba̍ le̍ wa̍li̍ nda̍ chīi̍ ni᷅ŋ ho̍ō wo̍ tōsāa̍ 
ni̍ le̍ mī Mɛ̄lɛ̄ka̍ ndu̍ o̍o̍ chɔ̍m nda̍ kɛ̄ndɛ̄i̍ ndūɛ̍i̍ lēni᷄ŋ. 

27Mɛ̄ɛ̍ nda̍ fūūlu̍u̍ A̍ŋti̍ɔ̍ɔ̄, ma̍ ve̍e̍lū ku̍ndā wānāā lāāla᷄ŋnda̍. Ma̍ dīmūl nda̍ nyɛ̄ 
o̍ nyɛ̄ Mɛ̄lɛ̄ka̍ tōsa̍ a̍ nda̍. Ma̍ chɔ̄m mɛ̄ɛ̍ Mɛ̄lɛ̄ka̍ kūmbu̍l wānāa̍ cho̍ a̍ Chu̍ū le̍ wa̍ 
nɛ̄īyo̍ le̍ lāāla᷄ŋndo̍ yɛ̍. 

28Ma̍ vīāū lo̍ŋ le̍ te̍le̍ŋ vi̍lɛ̄ī nda̍ wānāā lāāla᷄ŋnda̍. 

Wa̍lta̍ Wānāa̍ Chi̍is̍ūa̍a̍ 15 

A̍ bɔŋ̄a᷅ŋ bii̍n̍u᷄ŋ Chūlu̍sɛl̄ɛm̄ ndo̍ o̍kɔɔ̄ ̄
1Mi̍ pūa̍a̍ ā pūm cha᷄ŋ Chūdi̍a̍ā ma̍ hūŋ A̍ŋti̍ɔ̍ɔ̄. Mɛ̄ɛ̍ nda̍ hīŋ, ma̍ kāndū chāa̍ŋāā 
ndāā wa̍nāā lāāla᷄ŋnda̍ pɛ̄ɛ̄kōo̍ āā, “Tē ō ve̍ mā hīvi̍ nya̍ o̍ chīɛ̄ī kɔ̄ɔ̄lī mɛ̄ɛ̍ sāwāla̍ 
Mɛ̄lɛ̄ka̍ ke̍ Mūu̍sē le̍ na̍a̍ la̍ŋ lā dīmi̍ le̍ hīvīo̍o̍ yɛ̍ le̍, Mɛ̄lɛ̄ka̍ pi̍ŋī nya̍ le̍.” 

2Mi̍ sūɛ̍i̍ he̍ī hūŋ a̍ sɛ̄ɛ̄ŋgi̍āŋndo̍ pūa̍a̍ ha̍ā tɛ̍ɛ̄ŋ nda̍ Pɔ̍ɔ̄ wa̍ā. Ma̍ hīŋa᷅ŋ di̍ōmnda̍ŋ 
nda̍ nda̍ā. Le̍ he̍ī, ma̍ kɛ̄ɛ̄sīāā māā Pɔ̍ɔ̄ nda̍ Ba̍a̍na̍bāā, a̍ wānāā lāāla᷄ŋa̍a̍ che᷅le̍ŋ a̍ 
fu̍la̍ A̍ŋti̍ɔ̍ɔ̄ wa̍, ā kɔ̍ chɔ᷅ wānāā Chi̍i̍sū ve᷅m hɔ̄ltē ndɔ̄ wa̍ a̍ lāŋgba̍ā kālla̍ 
Chūlu̍sɛ̄lɛ̄m le̍ sūɛ̍i̍ he̍ī. 

3Mi̍ ku̍ndā wānāā lāāla᷄ŋnda̍ līīla̍ nda̍ nyɛ̄ pɔ̄mbɔ̄. Ma̍ kūā. O̍ kɔ̄lā ndāla̍ŋ ni᷄ŋ, ma̍ 
kēēkū a̍ lɛ̄ŋndē Fōni̍i̍sīāāle̍ŋ a̍ lɛ̄ŋndē Sāme̍e̍līāāle̍ŋ, mā kūā a̍ chɔ̄mndo̍ a̍ mɛ̄ɛ̍ 
wānāa̍ cho̍ a̍ Chu̍ū le̍ wa̍ bɛ̍ɛ̍ a̍ si̍mnu᷄ŋ wa̍nāa̍ Chi̍i̍sū yɛ̍. Mi̍ ko̍na̍a̍ ho̍ō nɛ̄ŋī 
wānāā lāāla᷄ŋnda̍ kpe̍de̍ kɔ᷅lta̍ŋ. 

4Mɛ̄ɛ̍ nda̍ fūūlu̍u̍ Chūlu̍sɛ̄lɛ̄m, mi̍ ku̍ndā wānāā lāāla᷄ŋnda̍, a̍ wānāā Chi̍i̍sū ve᷅m 
hɔ̄ltē ndɔ̄ wa̍, a̍ lāŋgba̍ā kālla̍ wānāā lāāla᷄ŋnda̍ tɛ̄ɛ̄ŋ a̍ yīyā nda̍. O̍ ko̍ŋ kɔ̍ɔ̍lī, mi̍ 
Pɔ̍ɔ̄ nda̍ Ba̍a̍na̍bāā a̍ do̍u̍nu᷄ŋ nda̍ ko̍na̍ a̍ nyɛ̄ o̍ nyɛ̄ Mɛ̄lɛ̄ka̍ tōsa̍ a̍ nda̍. 

5Kɛ̍, mi̍ wānāā lāāla᷄ŋnda̍ ā pūm a̍ wa̍ o̍ ku̍ndā Fālīsi̍īya̍ chōo̍ wā sīm ma̍ dīmī āā, 
“Mɛ̄ɛ̍ mā hīvi̍ wānāa̍ cho̍ a̍ Chu̍ū le̍ wa̍ o̍ chīɛ̄ī kɔ̄ɔ̄lī. Ndu̍yɛ̍, mā dīmu̍l nda̍ mā 
chu̍a̍ sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ.” 

6Mi̍ wānāā Chi̍i̍sū ve᷅m hɔ̄ltē ndɔ̄ wa̍ a̍ lāŋgba̍ā kālla̍ ā chūūŋgi̍āŋ le̍ mā kɛ̄ɛ̄si̍a̍a̍ a̍ 
sūɛ̍i̍ he̍ī o̍kɔ̄ɔ̄. 

7Mɛ̄ɛ̍ nda̍ sōō le̍ te̍le̍ŋ vi̍lɛ̄ī a̍ ndi̍ o̍kɔ̄ɔ̄, mi̍ Pītɛ̍ si᷅m mbo̍ dīmī āā, “Chāa̍ŋāā nīa̍a̍, 
lā sīnā māā ō chō ni᷅ŋ te̍le̍ŋ vi̍lɛ̄ī mi̍ Mɛ̄lɛ̄ka̍ hɛ̄lī ya̍ nya̍ tɛ̄ɛ̄ŋ le̍ mī di̍mi̍ Yōōŋgū 
Kɛ̄ndɔ̄ɔ̍ a̍ Chi̍i̍sū o̍kɔ̄ɔ̄ nāa̍ wānāa̍ cho̍ a̍ Chu̍ū le̍ wa̍ chūā le̍ mā tūēī mā lāāla̍ŋ a̍ 
ndu̍. 

8Ndu̍yɛ̍, mi̍ Mɛ̄lɛ̄ka̍ o̍ si̍nā kɔ᷅ltā wāŋndā chi̍e̍e̍ya̍ wo̍, ō kē nda̍ Nyi̍nā Kāsīo̍o̍ mɛ̄ɛ̍ 
o̍ ke̍ na̍a̍ yɛ̍ ko̍ni̍ le̍ chɔ̄mndo̍ māā ō chɛ᷄l mī nda̍ bɛ̍ɛ̍ a̍ si̍mnu᷄ŋ wa̍nāā lāāla᷄ŋ. 

9Ō chɔ᷄m yɛ̍ yɛ̍ na̍a̍ tɛ̄ɛ̄ŋ na̍a̍ nda̍ā le̍. Nda̍ bɛ̍ɛ̍, mɛ̄ɛ̍ nda̍ lāāla̍ŋ mbo̍ fāŋā yɔ̄ŋ 
wɔ̄ɔ̍ŋndo̍ o̍ kɔ̄ltā ndāla̍ŋ ni᷄ŋ. 

10Kɛ̍, vɛ᷅ mi̍ lā wā Mɛ̄lɛ̄ka̍ tɔ̄ɔ̄nda᷄ŋndo̍ nu̍a̍ā? Vɛ᷅ mi̍ lā wā wānāā lāāla᷄ŋnda̍ ha̍ā 
nyɛ̄ kīndīlāā fi̍nyāā nāā ma̍māa̍ a̍ na̍a̍ ŋ̄ būmba̍ chūā wo̍ hāndɔ̄ɔ̍ chōo̍? 

11Ō cho̍ le̍nde̍ le̍ i̍ nɔ̍ le̍ wāa̍ le̍. Mɛ̄ɛ̍ na̍a̍ ŋ̄ lāāla̍ŋ mi̍ Mɛ̄lɛ̄ka̍ pīŋī na̍a̍ a̍ kɛ̄ndɛ̄i̍ 
Māsānɔ̄ɔ̍ Chi̍i̍sū to̍sa̍l na̍a̍ ve̍ yɛ̍, le̍nde̍ Mɛ̄lɛ̄ka̍ pīŋi̍ nda̍ ni̍.” 

12Mi̍ wāŋnda̍ kpo̍u̍ ku̍ndā a̍ me̍ī do̍ŋ. Ma̍ yāŋ nīla̍ŋ o̍ ko̍na̍ Ba̍a̍na̍bāā nda̍ Pɔ̍ɔ̄ a̍ 
wa̍ dɔ̄ɔ̄nɔ᷄ŋndo̍ a̍ ka̍a̍ma̍āla̍ŋ a̍ kpālōla̍ŋ o̍kɔ̄ɔ̄ wo̍, lā Mɛ̄lɛ̄ka̍ tōsa̍ a̍ sa̍bū ma̍ tōsā 
wānāa̍ cho̍ a̍ Chu̍ū le̍ wa̍ tɛ̄ɛ̄ŋ nda̍ŋ. 

13Mɛ̄ɛ̍ nda̍ chīi̍ sūɛ̍i̍, mi̍ Chēmi̍si̍ di̍mī āā, “Lā ya᷄ŋ ya̍ nīla̍ŋ, chāāŋāā nīa̍a̍. 

14Sa̍i̍mɔ̄ŋ la̍ŋga̍ tɛ̍ɛ̍sīāā a̍ te̍le̍ŋ tāse̍ Mɛ̄lɛ̄ka̍ chɔ᷄m būūla᷄ŋ ndɔ̄ɔ̍ le̍ wānāa̍ cho̍ a̍ 
Chu̍ū le̍ wa̍ wo̍ a̍ mɛ̄ɛ̍ o̍ chu̍a̍ ŋ̄wāŋ nda̍ tɛ̄ɛ̄ŋ le̍ wāa̍ wānāā ndɔ̄ yɛ̄. 

15Sūɛ̍i̍ he̍ī ī chīŋa̍ lāsōndō a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ dīmi̍ wo̍. Ō chō ō 
pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā, 

16Māsānɔ̄ɔ̍ dīmi̍ āā, O̍ ko̍ŋ kɔ̍ɔ̍lī, I̍ cho̍ mīīŋgū mī si̍mi̍ chīɛ̍i̍ Māsāa̍ Dēēvi̍o̍o̍ o̍ de̍l 
lo̍. I̍ cho̍ nyɛ̍ ta̍mbu̍ wo̍ chūā mī mi̍ŋgi̍ ndu̍ tōōsīāā. Ndu̍yɛ̍, I̍ cho̍ ndu̍ mīŋgī 
tāŋgūl. 

17O̍ ko̍ŋ, mī wāŋndā chīe̍e̍ya̍ ā tūa̍a̍ nūūvi̍a̍a̍ Māsānɔ̄ɔ̍ Mɛ̄lɛ̄ka̍, ko̍ŋ cho̍ ni̍, wānāa̍ 
cho̍ a̍ Chu̍ū le̍ wa̍ kpe̍de̍ ā ya̍ ve̍e̍lu̍ le̍ wāa̍ wānāā ni̍ wa̍. 

18Le̍nde̍ Māsānɔ̄ɔ̍ Mɛ̄lɛ̄ka̍ o̍ to̍sa̍ mi̍ wāŋnda̍ sīnā sɔ̄ɔ̍ŋ mu᷅ŋ sīndɛ̄ pa̍ wo̍ dīmi̍ ni̍.” 

19Mi̍ Chēmi̍si̍ hi̍a̍ū lāchī a̍ sūɛ̍i̍. Mbo̍ dīmī āā, “I̍ yi̍ya̍ŋ māā ō bɛ̄ndā mī ŋ̄ pāla̍ 
wānāa̍ cho̍ a̍ Chu̍ū le̍ wa̍ a̍ cho̍ mūli᷄ŋndo̍ o̍ Mɛ̄lɛ̄ka̍ lo̍ wa̍ le̍. 

20Ō bɛ̄nda̍ mī ŋ̄ pōōnyi̍a̍a̍ yāu̍wo̍ mī ŋ̄ dīmu̍l nda̍ māā ā di̍ā nyɛ̄ dīāā lāsōōlu̍u̍ wo̍ 
le̍. Kāni̍ fo̍ndōle̍, sāwā na̍a̍ dīmi̍ māā nyɛ̄ dīāā nɔ̄ɔ̄lɛ̍i̍yo̍ o̍ cho̍ ni̍. Māā ā su̍u̍ndā a̍ 
la̍nɔ̍ pi̍la̍ kɛ̄lɛ̄ŋgāā pɔ̍nɔ̍ pi̍la̍ le̍. Vīsī o̍ vīsī nda̍ dīī pɛ̍ mā sōli̍ ko̍o̍ma̍ ndūa̍ŋ te̍, ā 
di̍ā le̍. Ndu̍yɛ̍, ā di̍ā kōo̍ma̍ vīsīa̍ŋ te̍. 

21Kāni̍ fo̍ndōle̍, le̍ te̍le̍ŋ vi̍lɛ̄ī wāŋnda̍ chō nya̍ sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ 
la̍ŋ tōfāllo̍ o̍ yāu̍wo̍ ni᷄ŋ o̍ pāa̍le̍ o̍ pāa̍le̍ pɛ̍ŋgīāāle̍ Chu̍ūwa̍ chōo̍. Ndu̍yɛ̍, wāŋnda̍ 
chō wāŋnda̍ chɔ̄mndo̍ o̍ chi̍e̍e̍ o̍ chi̍e̍e̍ a̍ nyɛ̄ Mūu̍sē di̍mi̍ wo̍ o̍kɔ̄ɔ̄.” 

Ā yɔŋ᷄ yāu̍wo̍ nāa̍ wānāa̍ cho̍ a̍ Chu̍ū le̍ wa̍ chūā a̍ la̍a̍la̍ŋ a̍ Chii̍s̍ū wa̍ 
22O̍ ko̍ŋ kɔ̍ɔ̍lī, mi̍ wānāā Chi̍i̍sū ve᷅m hɔ̄ltē ndɔ̄ wa̍, a̍ lāŋgba̍ā kālla̍ wānāā 
lāāla᷄ŋnda̍ tɛ̄ɛ̄ŋ hɔ̄lāā tūlu̍, a̍ ku̍ndā wānāā lāāla᷄ŋnda̍ kpe̍de̍ a̍ chɛ᷅la᷅ŋ, le̍ mā hɛ̄li̍ 
wānāā pūm nda̍ tɛ̄ɛ̄ŋ le̍ kɔ̄la̍ŋ A̍ŋti̍ɔ̍ɔ̄ lātūlu̍ a̍ Pɔ̍ɔ̄ nda̍ Ba̍a̍na̍bāā. Ma̍ hɛ̄lī wānāā 
nda̍ hīni̍ kɔ̄l nyɛ̄ kɛ̄ndɛ̄ kɛ̍ndɛ̄ nda̍ tɛ̄ɛ̄ŋ nda̍ ā ŋīɔ̍ɔ̍ŋ, Chu̍dā ō nda̍ a̍a̍ ve̍e̍lū āā, 
Bāāsa̍ba̍sī wo̍, a̍ Sa̍i̍lāā. 

23Yāu̍ nda̍ yɔ᷄ŋ nāa̍ wānāā lāāla᷄ŋnda̍ chūā mi̍ Chu̍dā a̍ Sa̍i̍lāā a̍ ku̍ā a̍ ndu̍ wo̍ cho̍ 
ho̍ō ni̍, “Na̍a̍ ŋ̍ cho̍ chāāŋāā nyāā wa̍nāā Chi̍i̍sū ve᷅m hɔ̄ltē ndɔ̄ wa̍ wa̍, a̍ lāŋgba̍ā 
kālla̍ wānāā lāāla᷄ŋnda̍ tɛ̄ɛ̄ŋ, ŋ̄ yɔ᷄ŋ yīlɔ̄ɔ̍ nāa̍ chāāŋāā nāā wa̍nāā lāāla᷄ŋnda̍ chūā, 
a̍ cho̍ a̍ Chu̍ū le̍ wa̍ a̍ cho̍ A̍ŋti̍ɔ̍ɔ̄ chi̍e̍e̍, a̍ būŋgāŋ Si̍i̍līāā, a̍ Sīli̍i̍sīāā wo̍ŋ ni᷄ŋ nda̍. 

24Ŋ̄ tūēī māā wāŋnda̍ ā pūm ā chɛ᷄ŋ o̍ ku̍ndā nāa̍ chōo̍ ma̍ wā nya̍ pālāa̍, ma̍ wā 
nya̍ bōlle̍ hīŋndo̍. Ō cho̍ na̍a̍ le̍ ŋ̍ di̍mu̍l nda̍ māā ā tōsa̍ i̍ wa̍ā le̍nde̍ le̍. 

25Le̍la̍ŋ, na̍a̍ kpe̍de̍ ŋ̄ chɛ̄la᷅ŋ le̍ mi̍ ŋ̄ hɛ̄li̍ ŋ̄ wāŋ le̍ vīōmɔ̄ɔ̍ nāa̍ nya̍ chūā. Wāŋnda̍ 
ha̍ā chō lākɔ̄ hɔ̄lāā tūlu̍ a̍ chāāŋāā nāā kɛ̍ndīa̍a̍ Ba̍a̍na̍bāā nda̍ Pɔ̍ɔ̄, 

26a̍ ma̍l yōōmūlā ndāla̍ŋ lɛ̄ŋ le̍ wa̍li̍ Ma̍sānɔ̄ nāa̍ Chi̍i̍sū Ki̍li̍tīo̍o̍ wa̍. 

27Le̍la̍ŋ, ŋ̄ chō nya̍ Chu̍dā a̍ Sa̍i̍lāa̍ vīmndo̍ le̍ mā dōōnu̍ŋ nya̍ ko̍na̍ sōndōo̍ a̍ nyɛ̄ 
na̍a̍ ŋ̄ pōōnyi̍a̍a̍ o̍ yāu̍wo̍ ho̍ō ni᷄ŋ ndo̍ o̍kɔ̄ɔ̄. 

28Nyi̍nā Kāsīo̍o̍ ni̍, a̍ na̍a̍, ŋ̄ chō ā chɛ̄la᷅ŋ māā ŋ̄ cho̍ lɛ̍ nya̍ wōlɔ̄ɔ̄ lūsūlāā chēle̍ŋ 
sīīlūū le̍. Kɛ̍ ndu̍yɛ̍, sɔ̄ɔ̍ŋ mu᷅ŋ na̍a̍ ŋ̄ hɛ̄na̍ŋ nya̍ mī lā tōsa̍ le̍ ni̍. 

29Lā di̍ā nyɛ̄ dīāā lāsōōlu̍u̍ wo̍ le̍. Lā di̍ā kōo̍ma̍ vīsī le̍. Lā di̍ā vīsī nda̍ dīī a̍ so̍lī 
ko̍o̍ma̍ ndūa̍ŋ ndo̍ le̍. Lā su̍u̍ndā a̍ la̍nɔ̍ pi̍la̍ ɔ̄ɔ̄ pɔ̍nɔ̍ pi̍la̍ le̍. Tē lā chu̍a̍ sīlāa̍ ho̍ō 
pɛ̍, mɛ̄ɛ̍ o̍ nɛ̄i̍ tōnya̍a̍ chōo̍ nya̍ si᷄m ni̍. Mɛ̄ɛ̍ lā īdīi̍.” 

30Mi̍ wānāā nda̍ vēm nda̍ māl, mā kūā A̍ŋti̍ɔ̍ɔ̄. Mɛ̄ɛ̍ nda̍ fūūlūū, ma̍ chūūŋgīāā 
wānāā lāāla᷄ŋnda̍ ma̍ kē nda̍ yāu̍wo̍. 

31Mɛ̄ɛ̍ wāŋnda̍ tōfa̍ o̍ yāu̍wo̍ ni᷄ŋ, ma̍ nāŋ kɔ̄l ta̍u̍ ta̍u̍ a̍ dīōmndā nyɔ̄ɔ̄lāālā nda̍ 
sɔ̄la̍ la̍ŋ. 

32Wānāa̍ su̍a̍ā le̍ Mɛ̄lɛ̄ka̍ wa̍ Chu̍dā nda̍ Sa̍i̍lāā a̍ wa̍ ni̍. Le̍ he̍ī, ma̍ sūāā dīōmndā 
sīlāāla̍ŋ ta̍u̍ nāa̍ wānāā lāāla᷄ŋnda̍ chūā. Ma̍ tōsā mi̍ wāŋnda̍ ha̍ā chɔ̄ɔ̄lū dīāllūŋ 
kāla᷄ŋ sɔ̄lā o̍ lāāla᷄ŋ nda̍a̍ ni᷄ŋ. 

33Mɛ̄ɛ̍ nda̍ chīi̍ lo̍ŋ lɔ̍ɔ̍la̍ŋ lā ti᷄ŋ, mi̍ wānāā lāāla᷄ŋnda̍ chōŋgu᷄ŋ nda̍ ma̍ dīmī āā, 

“Mɛ̄lɛ̄ka̍ wa̍ nya̍ kɔ̄ɔ̄lī.” Ma̍ mīīŋgū nāa̍ wānāa̍ ve᷅m nda̍ wa̍ chūā. [34Kɛ̍ mi̍ Sa̍i̍lāā 
kɛ̍ɛ̍sīāā le̍ lōo̍ A̍ŋti̍ɔ̍ɔ̄.] 

35Mi̍ Pɔ̍ɔ̄ nda̍ Ba̍a̍na̍bāā a̍ lo᷅ A̍ŋti̍ɔ̍ɔ̄ le̍ te̍le̍ŋnda̍ŋ lā ti᷄ŋ. Nda̍ a̍ wānāā ka̍ ka̍ che᷅le̍ŋ, 
ma̍ pɛ̄ɛ̄kū wāŋnda̍, ndu̍yɛ̍ ma̍ chɔ̄m nda̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄. 

Pɔɔ̍ ̄nda̍ Ba̍a̍na̍bāā ā pīɔū̄wa᷅ŋ 
36Mɛ̄ɛ̍ pālɛ̍i̍ ī hīōū ī ti᷄ŋ, mi̍ Pɔ̍ɔ̄ di̍mūl Ba̍a̍na̍bāā āā, “Ŋ̄ mīīŋgu̍ mī ŋ̄ kɔ̍ yi᷅l wānāā 
lāāla᷄ŋnda̍ o̍ chi̍e̍e̍ o̍ chi̍e̍e̍ na̍a̍ ŋ̄ chɔ᷄m wāŋnda̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄, le̍ mī ŋ̄ 
sīna̍ mɛ̄ɛ̍ nda̍ chō hīōūwɔ̄ɔ̍ lāchī a̍ lāāla᷄ŋ ndāa̍ yɛ̍.” 

37Ba̍a̍na̍bāā ndu̍ o̍o̍ hɛ̍na̍ŋ mī nda̍ a̍a̍ ku̍ɛ̄ nda̍ Chɔ̄ŋ Ma̍kī wa̍ā. 

38Kɛ̍ mi̍ Pɔ̍ɔ̄ di̍mī māā ō bɛ̄nda̍ mā kūɛ̄ a̍ ndu̍ kɔ̍ɔ̍lī le̍. Kāni̍ fo̍ndōle̍, Ma̍kī chɛ̍l 
mbō lo̍ lātūlu̍ a̍ nda̍ mā chīi̍ wa̍li̍ nda̍ kāndu̍ nda̍ nda̍ā wo̍ le̍. Mbo̍ mɛ̄ī nda̍ 
Pāmfi̍i̍līāā. Mbo̍ mīīŋgu᷄ŋ. 

39Ma̍ sɛ̄ɛ̄ŋgi̍āŋ o̍ sūɛ̍i̍ he̍ī chōo̍ ma̍ pīɔ̄ūwa᷅ŋ. Mi̍ Ba̍a̍na̍bāā chu̍ā Ma̍kī. Ma̍ lūɛ̄ī o̍ 
dɛ̄ndɛ̍ bɛ̍ndōo̍ ni᷄ŋ. Ma̍ kūā o̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ. 

40Mi̍ Pɔ̍ɔ̄ ndu̍ chu̍ā Sa̍i̍lāā. Mɛ̄ɛ̍ wānāā lāāla᷄ŋnda̍ ma᷄l nda̍ Mɛ̄lɛ̄ka̍ o̍ bā le̍ mī 
Mɛ̄lɛ̄ka̍ chɔ᷄m nda̍ kɛ̄ndɛ̄i̍ ndūɛ̍i̍, ma̍ kūānu᷄ŋ. 

41Mi̍ Pɔ̍ɔ̄ nda̍ Sa̍i̍lāā a̍ ke̍e̍kū o̍ lɛ̄ŋndē Si̍i̍lūīāle̍ŋ ni᷄ŋ a̍ lɛ̄ŋndē Sīli̍i̍sīāāle̍ŋ mā kūā 
a̍ ku̍ndālā wānāā lāāla᷄ŋnda̍ dīāllūŋ kāla᷄ŋ kīo̍o̍ o̍ lāāla᷄ŋ ndāa̍ ni᷄ŋ. 

Wa̍lta̍ Wānāa̍ Chi̍is̍ūa̍a̍ 16 

Tim̍o̍tī ku̍ɛ ̄nda̍ Pɔɔ̍ ̄a̍ Sa̍il̍āā wa̍ā 
1O̍ ko̍ŋ kɔ̍ɔ̍lī, mi̍ Pɔ̍ɔ̄ ku̍ā Da̍bē chi̍e̍e̍. Chɔ̄nɔ᷄ŋndo̍ lo̍ŋ, mbo̍ kūā Li̍stā chi̍e̍e̍. Wānā 
la̍a̍la᷄ŋ pi᷅lɛ̍ wa̍ Li̍stā lo̍ŋ, dīōla̍ŋ āā, Ti̍mo̍tī. Kāla̍ ndɔ̄ bɛ̍ɛ̍, wānā la̍a̍la᷄ŋndo̍ o̍ wa̍ ni̍. 
Ndu̍yɛ̍, Chu̍ūnɔ̄ɔ̍ o̍ wa̍ ni̍. Kɛ̍ ndu̍yɛ̍, fi̍nyā ndɔ̄ ndu̍ Kīli̍kīi̍nɔ̍ɔ̍ o̍ wa̍ ni̍. 

2Mi̍ wānāā lāāla᷄ŋnda̍ Li̍stā a̍ Āko̍o̍nɔ̄m chi̍e̍e̍ a̍ cha̍ndū Ti̍mo̍tī ta̍u̍ ta̍u̍. 

3Pɔ̍ɔ̄ ndu̍ o̍o̍ hɛ̍na̍ŋ mī nda̍ a̍a̍ ku̍ɛ̄ nda̍ Ti̍mo̍tī. Le̍ he̍ī, mbo̍ tōsā ma̍ hīvī ndu̍ o̍ 
chīɛ̄ī kɔ̄ɔ̄lī. Le̍ sa̍bū o̍ to̍sa̍ le̍nde̍ wo̍ cho̍ ni̍ māā Chu̍ūwa̍ kpe̍de̍ o̍ fo̍ndāŋndā lāŋ 
ni᷄ŋ nda̍ a̍a̍ si̍nā māā Kīli̍kīi̍nɔ̍ɔ̍ Ti̍mo̍tī fi̍nyā ndɔ̍ wa̍ ni̍. 

4O̍ kɔ̄lā ndāla̍ŋ ni᷄ŋ, chi̍e̍e̍ nda̍ fūūlūū ko̍ ā chɔ̄m wa̍nāā lāāla᷄ŋnda̍ lo̍ŋ sāwāla̍ 
wānāā Chi̍i̍sū ve᷅m hɔ̄ltē ndɔ̄ wa̍, a̍ lāŋgba̍ā kālla̍ wānāā lāāla᷄ŋnda̍ tɛ̄ɛ̄ŋ 
Chūlu̍sɛ̄lɛ̄m a̍ chɛ̍la᷅ŋ nda̍ŋ, mā dīmūl nda̍ māā ā chu̍a̍ sa̍wāla̍ la̍ŋ. 

5O̍ ko̍ŋ kɔ̍ɔ̍lī, mi̍ ku̍ndālā wānāā lāāla᷄ŋnda̍ chɔ̄ɔ̄lū lāāla᷄ŋndo̍ sɔ̄lā. Ndu̍yɛ̍, lēpāa̍ o̍ 
lēpāa̍ wānāā sɛ̄nɛ̄īya̍ wa̍ dēlɔ̄ɔ̍ o̍ ku̍ndālā wānāā lāāla᷄ŋnda̍ chōo̍. 

Pɔɔ̍ ̄che᷅ yil̍āŋndo̍ To̍wāā chie̍̍e̍ 
6Mi̍ Pɔ̍ɔ̄ nda̍ chāāŋāā ndūa̍a̍ kēēkū o̍ būŋgɛ̄ī Fi̍lu̍a̍chīāāve̍ ni᷄ŋ a̍ būŋgɛ̄ī 
Kāle̍e̍sīāve̍. Kāni̍ fo̍ndōle̍, Nyi̍na̍ Mɛ̄lɛ̄ka̍a̍ ndu̍ o̍o̍ chɛ̍l le̍ mā chɔ᷄m yōōŋgu̍ 
Mɛ̄lɛ̄ka̍a̍ o̍ būŋgɛ̄ī E̍e̍sīāve̍ ni᷄ŋ te̍. 

7Mɛ̄ɛ̍ nda̍ fūūlu̍u̍ o̍ pɛ̄ŋgu̍la̍ŋ a̍ būŋgɛ̄ī Ma̍sīāāve̍, ma̍ kɛ̄ɛ̄sīāā le̍ kɔ̄la̍ŋ o̍ būŋgɛ̄ī 
Bi̍ti̍nīāāve̍ ni᷄ŋ. Kɛ̍, Nyi̍na̍ Chi̍i̍sōo̍ chɛ᷄l mā kūɛ̄ lo̍ŋ te̍. 

8Le̍ he̍ī, ma̍ kīālū būŋgɛ̄ī Ma̍sīāāve̍ tɛ̍ɛ̄ŋ, ma̍ tūūsū. Ma̍ hūŋ To̍wāā chi̍e̍e̍. 

9Nyūmmā māŋ mi̍ Pɔ̍ɔ̄ cha᷅ po̍ wa̍ā o̍ lɛ̄ŋndē Māsīdo̍o̍nīāāle̍ŋ ni᷄ŋ īsīsi̍, o̍ yi̍lāŋndo̍ 
ni᷄ŋ. Mi̍ pōo̍ ho̍ō wā ndu̍ nyɔ̄ɔ̄lōo̍ āā, “Yāndi̍i̍, ta̍ŋ mā hu̍ŋ ma̍lā na̍a̍ o̍ lɛ̄ŋndē 
Māsīdo̍o̍nīāāle̍ŋ ni᷄ŋ.” 

10Mɛ̄ɛ̍ Pɔ̍ɔ̄ che᷅ dɔ̍ɔ̍ yi̍lāŋndo̍ ho̍ō, mi̍ ŋ̄ bɛ̄ɛ̄ndīa̍ŋ le̍ lūɛ̄īyɔ̄ɔ̍ o̍ dɛ̄ndɛ̍ bɛ̍ndōo̍ ni᷄ŋ le̍ 
kɔ̄la̍ŋ Māsīdo̍o̍nīāā. Kāni̍, mi̍ ŋ̄ yīya᷄ŋ māā Māsānɔ̄ɔ̍ Mɛ̄lɛ̄ka̍ vēēlu̍ na̍a̍ le̍ mī ŋ̄ kɔ̍ 
chɔ᷅m Yōōŋgū Kɛ̄ndɛ̍ Mɛ̄lɛ̄ka̍a̍ nāa̍ wāŋnda̍ chūā lo̍ŋ. 

Līdia̍̍ā sim̍nu᷄ŋ wa̍nā la̍a̍la᷄ŋ 
11Mi̍ ŋ̄ lūɛ̄ī o̍ dɛ̄ndɛ̍ bɛ̍ndōo̍ ni᷄ŋ To̍wāā chi̍e̍e̍, mi̍ ŋ̄ tāŋ sa̍kpō. Mi̍ ŋ̄ hūŋ 
Sāmōtu̍lu̍a̍sī chi̍e̍e̍. Dīi̍māndɔ̄ɔ̍, mi̍ ŋ̄ tāŋ mi̍ ŋ̄ kūā Nīa̍a̍po̍līī chi̍e̍e̍. 

12Mɛ̄ɛ̍ na̍a̍ ŋ̄ chɛ᷄ŋ lo̍ŋ, mi̍ ŋ̄ kūā Fi̍li̍pāī. Fi̍li̍pāī ndu̍ wa̍ māwāā chi̍o̍o̍ o̍ būŋgɛ̄ī 
tāse̍i̍ ni᷄ŋ Māsīdo̍o̍nīāā. Ndu̍yɛ̍, Lu̍o̍ma᷅ŋnda̍ wa̍ īchāli̍ lo̍ŋ ni̍. Mi̍ ŋ̄ lɔ̄l chi̍e̍e̍ lo̍ŋ le̍ 
pālɛ̍i̍ fa̍ŋgā. 

13O̍ pāa̍le̍ pɛ̍ŋgīāālē Chu̍ūwa̍ chōo̍, mi̍ ŋ̄ fāŋa̍ŋ chi̍e̍e̍ mi̍ ŋ̄ kūā o̍ pīo̍o̍ kɔ̄ŋgɔ̍. Ŋ̄ wa̍ 
yīya᷄ŋndo̍ māā ŋ̄ sāālūŋ ni̍ŋ fo̍ndāŋ Chu̍ūwa̍ pīɛ̄ī Mɛ̄lɛ̄ka̍ wo̍. Mi̍ ŋ̄ chāl. Mi̍ ŋ̄ 
kāndū sūɛ̍i̍ nāa̍ wāŋ lāāndūa̍a̍ wa̍ ā chūūŋgi̍āŋ lo̍ŋ nda̍ chūā. 

14Chūā pīlɛ̍ wa̍ nda̍ tɛ̄ɛ̄ŋ dīōla̍ŋ āā, Līdi̍a̍ā, wānā wa̍ā Tāya̍ti̍lūā chi̍e̍e̍. Kōlāla̍ ba̍ā 
kālā lā pu᷄m ndu̍ o̍o̍ pi̍sī ni̍, kōlāla̍ nda̍ yīŋ o̍ kāa̍ ni᷄ŋ nda̍ŋ. Ō wa̍ wāna̍ pi̍ɛ̍ī Mɛ̍lɛ̄ka̍. 
Ndu̍yɛ̍, mi̍ Māsānɔ̄ɔ̍ Mɛ̄lɛ̄ka̍ kūmbī ndu̍ kɔ̄llo̍ le̍ mbō lāāla̍ŋ a̍ nyɛ̄ Pɔ̍ɔ̄ wa̍ dīmīo̍o̍ 
wo̍. 

15Mi̍ ŋ̄ yīŋ ndu̍, ndu̍ a̍ wānā o̍ wāna̍ wa̍ o̍ ndu̍ lo̍ chi̍ɛ̍ī ni̍ŋ. O̍ ko̍ŋ kɔ̍ɔ̍lī, mbo̍ vēēlū 
na̍a̍ mbo̍ dīmī āā, “Tē lā sīna̍ pɛ̍ māā I̍ cho̍ wānā la̍a̍la᷄ŋ kpe̍e̍kpe̍i̍ o̍ Māsānɔ̄ɔ̍ 
Mɛ̄lɛ̄ka̍ ni᷄ŋ, mɛ̄ɛ̍ lā hu᷄ŋ mī lā wa̍ o̍ ya̍ lo̍ chi̍ɛ̍ī ni̍ŋ.” Mbo̍ tōsā mi̍ ŋ̄ chɛ̄l ndu̍ dīōm. 

Ā dɔū̄ Pɔɔ̍ ̄nda̍ Sa̍il̍āā o̍ chīɛī̄ mānyūmndo̍ niŋ᷄ Fil̍ip̍āī chie̍̍e̍ 
16Mɛ̄ɛ̍ na̍a̍ ŋ̄ wa̍ kɔ̄la̍ŋ pāa̍le̍ pi᷅lɛ̍ o̍ fo̍ndāŋ Chu̍ūwa̍ pīɛ̄ī Mɛ̍lɛ̄ka̍ wo̍, mi̍ ŋ̄ kōmāl 
chūāāmbɔ̄ lāāndū pīlɛ̍. Chīɔ̍ɔ̍ o̍ wa̍ ni̍. Ndu̍yɛ̍, nyi̍nā wɔ̄ɔ̍ŋndo̍ wa̍ ndu̍ kɔ̄ɔ̄lī. Nyi̍nā 

wɔ̄ɔ̍ŋ kōŋ ndu̍ o̍o̍ to̍sā ni̍ mbō chɔ̄m wa᷅ŋnda̍ sɔ̄ɔ̍ŋ wa᷅ hu̍nɔ̄ɔ̄ yɔ̄nɔ᷄ŋndo̍ wo̍ŋ. 
Ndu̍yɛ̍, nyɛ̄ sɔ̄lāa̍ pi̍la̍ wānāā o̍ wa̍ o̍ bā wa̍, nda̍ a̍a̍ sɔ̍lā o̍ sɔ̄ɔ̍ŋ la̍chi̍ ndu̍ o̍o̍ chɔ᷅m 
mu̍ŋ wa᷅ŋnda̍ wo̍ŋ ni᷄ŋ ni̍. 

17Mi̍ chūāāmbɔ̄ɔ̍ ho̍ō tūāl na̍a̍ kɔ̄ɔ̄lī na̍a̍ Pɔ̍ɔ̄ wa̍ā a̍ dēŋīo̍o̍ āā, “Pūa̍a̍ ha̍ā chō 
māchūāā bu̍ɛ̍i̍yāa̍ Mɛ̄lɛ̄ka̍ Bɛ̄ndōo̍. Ā hīŋ mā chɔ᷄m nya̍ a̍ mɛ̄ɛ̍ nya̍ lōōkū mī lā pēŋ 
yɛ̍.” 

18Le̍ pālɛ̍i̍ fa̍ŋgā ō chō he̍ī tōsāa̍. Mi̍ sūɛ̍i̍ nɛ̄ī Pɔ̍ɔ̄. Bōōndi̍i̍ pi᷅lɛ̍ ni᷅ŋ, mi̍ Pɔ̍ɔ̄ mu̍li᷄ŋ 
mbo̍ dīmūl nyi̍nā wɔ̄ɔ̍ŋ wa̍ chūāāmbɔ̄ɔ̍ kɔ̄ɔ̄lī wo̍ āā, “O̍ kpāāya̍ cho̍ o̍ dīōla̍ Chi̍i̍sū 
Ki̍li̍tīla̍ŋ ni᷄ŋ ndo̍, mī di̍mu̍l nu̍m, fa̍ŋa̍ŋ ndu̍ kɔ̄ɔ̄lī.” O̍ lē pīlɛ̍ ni᷄ŋ kpe̍, mi̍ nyi̍nā 
wɔ̄ɔ̍ŋ kōŋ fāŋa᷄ŋ chu̍a̍a̍mbɔ̄ɔ̍ kɔ̄ɔ̄lī. 

19Mɛ̄ɛ̍ wānāā o̍ wa̍ o̍ bā wa̍ sāālu̍ŋ māā nɛ̄ī nda̍ sɔ̄lāā nyɛ̄ sɔ̄lāa̍ tāmbu̍, mā dēl 
Pɔ̍ɔ̄ a̍ Sa̍i̍lāa̍ chōo̍. Ma̍ kūā a̍ nda̍ sāsɔ̄ɔ̍ o̍ tōŋgo̍ nda̍ dīmī sɔ̍ɔ̍ŋ ndo̍ nāa̍ wānāā 
bɛ̄ndūa̍a̍ chūā. 

20Mɛ̄ɛ̍ nda̍ hīŋ a̍ nda̍ o̍ wānāā bɛ̍ndūa̍a̍ lo̍, ma̍ dīmī āā, “Chu̍ūwa̍ pūa̍a̍ ha̍ā ā chō 
ni̍, kɛ̍ ma̍ wā chi̍e̍e̍ na̍a̍ tɛ̄ɛ̄mbūūwo̍. 

21Ā chō wāŋnda̍ pɛ̄ɛ̄kōo̍ le̍ mā chu̍a̍ ka̍ālā sāwā na̍a̍ dīmi̍ māā ŋ̄ to̍sā le̍ la̍ŋ. 
Ndu̍yɛ̍, na̍a̍ Lu̍o̍ma᷅ŋnda̍ na̍a̍ ŋ̄ chō ni̍. Ŋ̄ chɛ᷅l ka̍ālā wāā le̍nde̍ la̍ŋ te̍, kɛ̄lɛ̄ŋgāā ni᷅ŋ 
te̍ mi̍ ŋ̄ chu̍a̍ la̍ŋ.” 

22Mi̍ fāŋgāa̍ kāndū bɛ̍ɛ̍ nda̍ lɔ̄ɔ̍. Mi̍ wānāā bɛ̄ndūa̍a̍ tōsā ma̍ sɛ̄ɛ̄sīāā Pɔ̍ɔ̄ nda̍ 
Sa̍i̍lāa̍ nyɛ̄la̍ŋ lēkɔ̄ɔ̍. Ma̍ dīmūl so̍vɛ̄i̍ya̍ māā ā lɔ̄ɔ̍ nda̍. 

23Mɛ̄ɛ̍ nda̍ lɔ̄ɔ̄ nda̍ lɔ̄ɔ̍ pi̍la̍, ma̍ dūāū nda̍ o̍ chīɛ̄ī mānyūmndo̍ ni᷄ŋ. O̍ ko̍ŋ kɔ̍ɔ̍lī, mi̍ 
wānāā bɛ̄ndūa̍a̍ dīmūl wāna̍ wa᷅ wa᷅ŋnda̍ hɔ̄lte̍ŋ o̍ chīɛ̄ī mānyūmndo̍ ni᷄ŋ ndo̍ 
māā ō bēŋi̍ di̍ōla̍ŋ kpa̍ŋ kpa̍ŋ bɛ̍ndū. 

24Ndu̍ bɛ̍ɛ̍ mɛ̄ɛ̍ nda̍ sīla̍ ndu̍ le̍nde̍, mbo̍ wōū nda̍ o̍ chīɛ̄ī so̍vɛ̄i̍ya̍ mɛ̄ŋgɛ̄lā nyɛ̍ 
kɛ̄ndɛ̍ī yo̍ ni᷄ŋ. Mbo̍ bāŋ nda̍ pēlo᷄ŋ o̍ kpɛ̍ɛ̍ yɔ̄mndo̍. 

25Dɔ̄wɔ̄ɔ̄ kōŋ nda̍ chīɛ̄ī ni̍ŋ, mi̍ Pɔ̍ɔ̄ nda̍ Sa̍i̍lāā ā sa̍āŋ Mɛ̄lɛ̄ka̍ pīɛ̄īyo̍ mā sōlī 
cho̍ndo̍ŋ mā chūūndūū Mɛ̄lɛ̄ka̍. Wānāā nda̍ wa̍ o̍ chīɛ̄ī mānyūmndo̍ ni᷄ŋ nda̍, ā 
wa̍ nda̍ nīla̍ŋ yāŋɔ̄ɔ̍. 

26Nyūmnda̍ŋ pīɔ̄ūwo̍ tɛ̄ɛ̄ŋ ki̍nɛ̍i̍, o̍ lē pīlɛ̍ ni᷄ŋ kpe̍, mi̍ lɛ̄ŋnde̍ŋ lē kāndū nyīīyāa̍ 
ta̍u̍ ta̍u̍. Mi̍ chīɛ̄ī mānyūmndo̍ kāndū hīīlɔ᷄ŋndo̍ yo̍kpa᷄ŋ yo̍kpa᷄ŋ bɛ̍ndu̍ bɛ̄ndū, 
chɔ̍ŋ a̍ chīīye̍ lēbɛ̄ŋgu̍ di̍. Mi̍ dīōla̍ŋ kpe̍de̍ la̍ ku̍u̍mbu᷄ŋ mi̍ yɔ̄lɔ᷄ŋ wa̍ wānāa̍ wa̍ o̍ 
chīɛ̄ī mānyūmndo̍ ni᷄ŋ nda̍ ŋ̄ bāā wo̍ŋ ŋ̄ tīīmbu᷄ŋ. 

27O̍ ko̍ŋ kɔ̍ɔ̍lī, mɛ̄ɛ̍ wāna̍ ma̍ndā wa᷅ŋnda̍ o̍ chīɛ̄ī mānyūmndo̍ ni᷄ŋ ndo̍ tēndū, 
mbo̍ sāālu᷄ŋ di̍ōla̍ŋ lā kūūmbīāā. Mbo̍ nāŋ mūɛ̍i̍ ya̍ū le̍ dīīnɔ᷄ŋndo̍. Kāni̍, ō wa̍ ko̍ 
kɔ̍l māā wānāā nda̍ dɔ̄ū o̍ chīɛ̄ī mānyūmndo̍ ni᷄ŋ nda̍ fa̍ū ā nyāānu̍ŋ. 

28Kɛ̍ mi̍ Pɔ̍ɔ̄ dīmī chōo̍ cho̍o̍ āā, “Yɔ᷅ŋ nūm pi̍la̍ nyɛ̄ le̍. Na̍a̍ kpo̍u̍ ŋ̄ chō na̍nu᷄ŋ.” 

29Mi̍ wāna̍ mɛ̍ŋgɛ̄lā wa᷅ŋnda̍ o̍ chīɛ̄ī mānyūmndo̍ ni᷄ŋ ndo̍ ō vēēlū ni᷅ŋ ma̍ chūū 
ndu̍ lāmbūi̍yo̍. Mɛ̄ɛ̍ nda̍ chūu̍ ndu̍ la̍mbūi̍yo̍, mbo̍ lūɛ̄ī a̍ kīlta̍ŋ. Mbo̍ kɔ̍ de᷅l Pɔ̍ɔ̄ 
nda̍ Sa̍i̍lāā o̍ lābɛ̄ŋgu̍ ni̍ŋ mbō nyīīyā kpa᷅ kpā. 

30O̍ ko̍ŋ kɔ̍ɔ̍lī, mɛ̄ɛ̍ o̍ fu̍la̍ a̍ nda̍ o̍ bɛ̍ɛ̄, mbo̍ nyūnā āā, “Fāllo̍, yɛ̄ɛ̍nɛ̍ ya̍ to̍sā yɛ̍ le̍ 
mī pe᷅ŋ?” 

31Ma̍ dīmūl ndu̍ āā, “La̍a̍la̍ŋ a̍ Māsānɔ̄ɔ̍ Chi̍i̍sū, ko̍ŋ to̍sā ni̍ nūm ni̍, a̍ yu̍ŋgu̍ 
nu̍mndo̍ kpo̍u̍, mī lā pēŋ.” 

32Ndu̍ ni̍ a̍ yu̍ŋgu̍ ndɔ̄ɔ̍ kpe̍de̍ ma̍ dīmūl nda̍ dīōmndo̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄. 

33Nyūmmā māŋ a̍ bōōndi̍i̍ ke̍ŋ, mi̍ wāna̍ mɛ̍ŋgɛ̄lā ko̍ŋ wa᷅ŋnda̍ o̍ chīɛ̄ī 
mānyūmndo̍ ni᷄ŋ ndo̍ kūā a̍ nda̍ mbo̍ pūlū nda̍ pāūve̍ lēkɔ̄ɔ̍. O̍ ko̍ŋ kɔ̍ɔ̍lī, ma̍ yīŋ 
ndu̍ a̍ yu̍ŋgu̍ ndɔ̄ɔ̍ fa̍ū. 

34O̍ ko̍ŋ kɔ̍ɔ̍lī, mbo̍ ku̍ā a̍ nda̍ o̍ chīɛ̄ī ndɔ̄ɔ̍. Mbo̍ kɔ̍ ke᷅ nda̍ nyɛ̄ dīa̍a̍. Ndu̍ ni̍ a̍ 
yu̍ŋgu̍ ndɔ̄ɔ̍, ma̍ nāŋ kɔ̄l ta̍u̍ ta̍u̍ le̍ mɛ̄ɛ̍ nda̍ la̍a̍la̍ŋ ni᷅ŋ a̍ Mɛ̄lɛ̄ka̍ yɛ̍. 

35Dīi̍māndɔ̄ɔ̍, mi̍ wānāā bɛ̄ndūāā Lu̍o̍ma᷅ŋnda̍ vīām pōli̍si̍i̍ya̍ a̍ yōōŋgōo̍ ho̍ō, nāa̍ 
wāna̍ mɛ̍ŋgɛ̄lā wa᷅ŋnda̍ o̍ chīɛ̄ī mānyūmndo̍ ni᷄ŋ ndo̍ chūā āā, “Ma̍l pu̍a̍a̍ ka̍ŋ ā 
kɔ̄nu̍ŋ.” 

36O̍ ko̍ŋ, mi̍ wāna̍ mɛ̍ŋgɛ̄lā wa᷅ŋnda̍ o̍ chīɛ̄ī mānyūmndo̍ ni᷄ŋ ndo̍ dīmūl Pɔ̍ɔ̄ āā, 
“Wānāā bɛ̄ndūa̍a̍ yɔ᷄ŋ dīōmndo̍ māā ya̍ I̍ ma̍l nya̍, nya̍ Sa̍i̍lāā. Le̍la̍ŋ, lā kɔ̄nu̍ŋ. Lā 
fūūlu̍u̍ kɛ̍ndɛ̄.” 

37Kɛ̍ mi̍ Pɔ̍ɔ̄ di̍mūl wānāā ka̍ŋ āā, “Wānāā bɛ̄ndūa̍a̍ chɔ᷄m nyɛ̍ o̍ nyɛ̄ na̍a̍ ŋ̄ 
tɛ̄ɛ̄mbu̍u̍ le̍. O̍ ko̍ŋ kɔ̍ɔ̍lī, ma̍ tōsā ma̍ lūāā na̍a̍ fāŋgāa̍ o̍ hɔ̄l. Ma̍ dūāū na̍a̍ o̍ chīɛ̄ī 
mānyūmndo̍ ni᷄ŋ, ndu̍yɛ̍, Lu̍o̍ma᷅ŋnda̍ na̍a̍ ŋ̄ chō ni̍. Ā hɛ̄na̍ŋ ni᷅ŋ mā ma᷄l na̍a̍ sɔ̍ɔ̍ 
sɔ̍ɔ̍? Ŋ̄ ku̍ē le̍nde̍ le̍. Nda̍ pi̍la̍ ā hu᷄ŋ mā hu᷄ŋ so̍lī na̍a̍ chīɛ̄ī ni̍ŋ.” 

38Mi̍ wānāā nda̍ vēm nda̍ kɔ̍ di̍mūl wānāā bɛ̄ndūāā Lu̍o̍ma᷅ŋnda̍. Mɛ̄ɛ̍ nda̍ dīmu̍l 
nda̍ māā Lu̍o̍ma᷅ŋnda̍ Pɔ̍ɔ̄ nda̍ Sa̍i̍lāā a̍ cho̍ ni̍, mi̍ sīōōŋnde̍ bīī nda̍. 

39Le̍ he̍ī, ma̍ kūā ma̍ kɔ̍ nyɔ̍ɔ̍lū nda̍. Ma̍ sōlī nda̍ o̍ chīɛ̄ī mānyūmndo̍ ni᷄ŋ. Ma̍ 
dīmūl nda̍ māā ā ma᷄l chi̍o̍o̍ mā kūɛ̄nu᷄ŋ. 

40Mɛ̄ɛ̍ Pɔ̍ɔ̄ a̍ Sa̍i̍lāā a̍ ma̍l chīɛ̄ī mānyūmndo̍, ma̍ kūā o̍ chīɛ̍i̍ Līdi̍a̍ā wo̍. Ma̍ 
chūūŋgi̍āŋ nda̍ wānāā lāāla᷄ŋnda̍. O̍ ko̍ŋ, mi̍ Pɔ̍ɔ̄ nda̍ Sa̍i̍lāā a̍ sūāā dīōmndā 
nyɔ̄ɔ̄lāāla̍ŋ nāa̍ nda̍ chūā. Ma̍ kūānu᷄ŋ. 

Wa̍lta̍ Wānāa̍ Chi̍is̍ūa̍a̍ 17 

Ā tūsi ̍Pɔɔ̍ ̄nda̍ chāāŋāā ndūa̍a̍ nyɛ ̄pālāa̍ chōo̍ Tɛs̍ālōna̍ik̍ā chie̍̍e̍ 
1Mɛ̄ɛ̍ Pɔ̍ɔ̄ nda̍ Sa̍i̍lāā a̍ chɛ̍ŋ Fi̍li̍pāī, ma̍ fūla̍ Āmfi̍pɔ̍līī chi̍e̍e̍. Ma̍ kūā Āpɔ̄lo̍nīāā. 
Mā fūūlūū Tɛ̄sālōna̍i̍kā. Chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ wa̍ o̍ chi̍o̍o̍ ho̍ō ni᷄ŋ. 

2Mi̍ Pɔ̍ɔ̄ ku̍ā o̍ chīɛ̄ī kōŋ ni᷄ŋ mɛ̄ɛ̍ o̍ to̍sā pa̍a̍ndū yɛ̍. Le̍ pālɛ̍i̍ pɛ̍ŋgīāā Chu̍ūwa̍ ī yāa̍ 
ā chō dīōmnda̍ŋ hīŋa᷅ŋndo̍ nda̍ wāŋnda̍ a̍ nyɛ̄ dīo̍m Mɛ̄lɛ̄ka̍a̍ dīmi̍ wo̍ o̍kɔ̄ɔ̄. 

3Mbo̍ hīāū lāchī a̍ tōfāa̍ o̍ Yāu̍ Mɛ̄lɛ̄ka̍a̍ ni᷄ŋ, mbō tɛ̄ɛ̄sīāl nda̍ nyɛ̍ cho̍ lē ni᷄ŋ ndo̍. 
Mbo̍ chɔ̄m wa᷅ŋnda̍ māā ī chō ī pōōnyīāā māā, mɛ̄ɛ̍ mī Ki̍li̍tī wāna̍ Mɛ̄lɛ̄ka̍ chu̍a̍ 
būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ ō bīī mɔ̍nɛ̍i̍, o̍ ko̍ŋ kɔ̍ɔ̍lī, mī 
Mɛ̄lɛ̄ka̍ mīŋgī ndu̍ yōōmū. Mi̍ Pɔ̍ɔ̄ di̍mī āā, “Chi̍i̍sū ya̍ I̍ cho̍ ho̍ō nya̍ chɔ̄mndo̍ a̍ 
ndu̍ o̍kɔ̄ɔ̄ wo̍, ndu̍ cho̍ Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ 
wāŋnda̍ pīŋīo̍o̍ wo̍ ni̍.” 

4Mi̍ wāŋnda̍ ā pūm ā lāāla᷄ŋ māā tōnya̍a̍ Pɔ̍ɔ̄ di̍mi̍ ni̍. Ndu̍yɛ̍, ma̍ sɔ̄ɔ̄ŋgūū Pɔ̍ɔ̄ a̍ 
Sa̍i̍lāa̍ chōo̍. Kīli̍kīi̍ya̍, ā ka̍ ka̍ a̍ pi̍ɛ̍ī Mɛ̄lɛ̄ka̍ wa̍ bɛ̍ɛ̍, a̍ wɛ̄ɛ̄ŋāā kālla̍ ta̍u̍ ma̍ 
sɔ̍ɔ̍ŋgūū nda̍ chōo̍. 

5Kɛ̍ ndu̍yɛ̍, mi̍ Chu̍ūwa̍ tāmbū kɔ̄l le̍ mɛ̄ɛ̍ wāŋnda̍ ta̍u̍ a̍ to᷅l Pɔ̍ɔ̄ kɔ̄ɔ̄lī yɛ̍. Le̍ he̍ī, 
ma̍ nūūvīāā wānāā fo̍ndō fu̍u̍ wa̍, a̍ ba̍lū ta̍ndāla̍ŋ ndā, ma̍ chūūŋgīāā fāŋgāa̍. 
Nda̍ Chu̍ūwa̍ pi̍la̍ ni̍, a̍ wānāā nda̍ hīōū kɔ̄ɔ̄lī wa̍, ma̍ bɔ̄ɔ̄lūū chi̍o̍o̍ kpo̍u̍. Ma̍ kūā 
ma̍ kɔ̍ de᷅l chīɛ̍i̍ Cha̍sɔ̄ŋndo̍ chōo̍. Ma̍ tɛ̄ɛ̄mbūū dīōla̍ŋ, o̍ Pɔ̍ɔ̄ nda̍ Sa̍i̍lāa̍ nūūvīa̍a̍ 
ni᷄ŋ le̍ mī nda̍ a̍a̍ ku̍ɛ̄ a̍ nda̍ ō wānāā bɛ̄ndūa̍a̍ lo̍. 

6Kɛ̍, ā sēēlu̍ŋ nda̍ le̍. Le̍ he̍ī, ma̍ dēl Cha̍sɔ̄ŋ chōo̍ a̍ wānāā lāāla᷄ŋnda̍ ā pīli̍a̍a̍. Ma̍ 
kūā a̍ nda̍ a̍ ka̍ka̍ nāa̍ wāŋ bɛ̄ndūāā chi̍e̍e̍ya̍ chūā. Ma̍ dēŋī chōo̍ cho̍o̍ ma̍ dīmī 
āā, “Pūa̍a̍ ha̍ā nda̍ cho̍ bālɔ̄ɔ̍ a̍ sɔ̄ɔ̍ŋ mɛ̄līo̍o̍ bā o̍ bā fe̍e̍ ni̍. O̍ na̍a̍ lo̍ chi̍e̍e̍ nda̍ hīŋ 
ni᷅ŋ ni̍. 

7Ndu̍yɛ̍, Cha̍sɔ̄ŋ ndu̍ yi̍ya̍ nda̍ o̍ ndu̍ lo̍ chi̍ɛ̍ī ni̍ŋ ni̍. Nda̍ kpe̍de̍ ā tɛ̄ɛ̄mbu̍u̍ sāwāla̍ 
māsā bɛ̍ndōo̍. Kāni̍ fu̍u̍le̍, ā dīmi̍ māā wānā che᷅le̍ŋ chō dīōla̍ŋ āā, Chi̍i̍sū, māā 
ndu̍ cho̍ māsā bɛ̄ndōo̍ ni̍.” 

8Dīōmnda̍ŋ nda᷅ŋ la̍ to̍sa̍ ni̍, mi̍ fāŋgāa̍ kpe̍de̍ a̍ wāŋ bɛ̄ndūāā chi̍e̍e̍ya̍ ā tūūlū kɔ̍l. 
Mi̍ wɔ̄kɔ̄ wɔ̄kɔ̄ɔ̍ tīū chi̍o̍o̍ si̍lɔ̍. 

9O̍ ko̍ŋ kɔ̍ɔ̍lī, ma̍ tōsa̍ mi̍ Cha̍sɔ̄ŋ nda̍ chāāŋāā ndūa̍a̍ ā yɔ̄ŋgū nyɛ̄ sɔ̄lāā nda̍ a̍a̍ nɔ̍ 
le̍ yɔ̄ŋgōo̍ le̍ mā ma᷄l nda̍ wo̍. Mɛ̄ɛ̍ nda̍ yɔ̄ŋgu̍, ma̍ māl nda̍. 

Wāŋnda̍ ka̍ ka̍ a̍ la̍a̍la̍ŋ Bɛl᷅u̍iy̍ā chie̍̍e̍ 
10Mɛ̄ɛ̍ nyūmnda̍ŋ mā tōl dɔ̍ɔ̍, mi̍ wānāā lāāla᷄ŋnda̍ Tɛ̄sālōna̍i̍kā lōŋ a̍ tōsā mi̍ Pɔ̍ɔ̄ 
nda̍ Sa̍i̍lāā a̍ ku̍a̍nu᷄ŋ Bɛ᷅lu̍i̍yā. Mɛ̄ɛ̍ nda̍ fūūlu̍u̍, ma̍ kūā o̍ chīɛ̄ī Chu̍ūwa̍ pīɛ̄ī 
Mɛ̍lɛ̄ka̍ wo̍ ni᷄ŋ. 

11Wāŋnda̍ Bɛ̄lu̍i̍yā nda̍ a̍a̍ nɔ̍ kɔ̄ltā kūmbīa̍ŋnda̍ŋ le̍ sūɛ̍i̍ Mɛ̄lɛ̄kɛ̍i̍, mbo̍ hīāū ha̍ā 
Tɛ̄sālōna̍i̍kā. Nda̍ a̍a̍ hɛ̍na̍ŋ nyɛ᷅ Pɔ̍ɔ̄ di̍mi̍ wo̍ nīla̍ŋ yāŋɔ̄ɔ̍. Ndu̍yɛ̍, lēpāa̍ o̍ lēpāa̍ ā 
chō tōfāa̍ o̍ Yāu̍ Mɛ̄lɛ̄ka̍a̍ ni᷄ŋ, le̍ sīnāa̍ tē nyɛ̄ Pɔ̍ɔ̄ di̍mi̍ wo̍ chō tōnya̍. 

12Mi̍ Chu̍ūwa̍ ā ka̍ ka̍ a̍ la̍a̍la᷄ŋ. Mi̍ wāŋ lāāndūāā tɔ̍ɔ̍wa̍ Kīli̍kīi̍ya̍ tɛ̄ɛ̄ŋ, a̍ Kīli̍kīi̍ya̍a̍ 
wa᷅ŋ pīāāndūa̍a̍ bɛ̍ɛ̍ ā ka̍ ka̍ a̍ la̍a̍la᷄ŋ. 

13Kɛ̍ mɛ̄ɛ̍ Chu̍ūwa̍ Tɛ̄sālōna̍i̍kā a̍ tu̍e̍ī māā Pɔ̍ɔ̄ cho̍ wāŋnda̍ sūɛ̍i̍ Mɛ̄lɛ̄kɛ̍i̍ 
chɔ̄mndo̍ vɛ̄lɛ̄ Bɛ̄lu̍i̍yā, ma̍ hūŋ lo̍ŋ. Ma̍ kāndū wāŋnda̍ sūɛ̍i̍ o̍ lānī, le̍ mi̍ nda̍ a̍a̍ 
tu̍u̍lu̍ kɔ̄l a̍ nda̍. 

14Kɛ̍ o̍ le̍ pīlɛ̍ ni᷄ŋ kpe̍, mi̍ wānāā lāāla᷄ŋnda̍ tōsā ma̍ līīla̍ Pɔ̍ɔ̄ o̍ pēe̍ mɛ̄ŋmā īhɛ᷄llo̍ 
kɔ̄ŋgɔ̍. Kɛ̍, mi̍ Sa̍i̍lāā nda̍ Ti̍mo̍tī nda̍ lō Bɛ̄lu̍i̍yā. 

15Mi̍ pūa̍a̍ wa̍ Pɔ̍ɔ̄ līīlāa̍ wa̍ fūūlūū A̍tɛ̄ŋ di̍. Mɛ̄ɛ̍ nda̍ wa̍ mīīŋgōo̍ Bɛ̄lu̍i̍yā, mi̍ Pɔ̍ɔ̄ 
cho̍ŋgu᷄ŋ nda̍ nāa̍ Sa̍i̍lāā a̍ Ti̍mo̍tī chu̍a̍ māā ā kōma̍l ndu̍ chɔ̍ chɔ̍. 

Pɔɔ̍ ̄hiŋ᷅ A̍tɛŋ̄ 
16Bōōndi̍i̍ Pɔ̍ɔ̄ wa̍ Sa̍i̍lāā nda̍ Ti̍mo̍tī chūmndo̍ ve̍, mbo̍ sāālu᷄ŋ māā mɛ̄lɛ̄ka̍ā nda̍ 
sōōlūū wa̍ chō A̍tɛ̄ŋ chi̍e̍e̍ lo̍ŋ ta̍u̍ ta̍u̍. Mi̍ kɔ̄llo̍ lāāsīa̍ŋ ndu̍ ni᷄ŋ kpo̍u̍. 

17Le̍la̍ŋ, lēpāa̍ ō lēpāa̍ ā wa̍ dīōmnda̍ŋ hīŋa᷅ŋndo̍ nda̍ Chu̍ūwa̍ a̍ wānāa̍ cho̍ a̍ 
Chu̍ū le̍ wa̍ a̍ pi̍ɛ̍ī Mɛ̄lɛ̄ka̍ wa̍, o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ. O̍ lɔ̍ɔ̍ ni᷄ŋ bɛ̍ɛ̍, 
mi̍ ndu̍ o̍o̍ so̍ō nāa̍ wāŋnda̍ chūā a̍ hu᷅ŋ lo̍ŋ nda̍. 

18Mi̍ wānāa̍ pɛ̍ɛ̍kū wa᷅ŋnda̍ wa̍ ā pūm ā fūlā o̍ ku̍ndā Hɛ̄pīku̍lūɛ̄ŋ wa̍ chōo̍ a̍ 
ku̍ndā Sīto̍kī wa̍. Ma̍ hīŋa᷅ŋ di̍ōmnda̍ŋ a̍ ndu̍. Mi̍ ā pūm ā dīmī āā, “Ō yɛ̄ɛ̍nɛ̍ lāŋu̍nɔ̄ 
chɔ̄mna᷄ŋ fo̍ndōo̍ ho̍ō chō yɛ̄ dīmīo̍o̍?” Mi̍ ā pūm ā dīmī āā, “Wānā che᷅ pɛ̍ āā, a̍ 
mɛ̄lɛ̄ka̍ā chēle̍ŋāā wāŋnda̍ sōōlūū wa̍ o̍kɔ̄ɔ̄ pɔ̍ o̍ cho̍ sūɛ̍i̍ ni̍.” Le̍ dīo̍m Mɛ̄lɛ̄ka̍ Pɔ̍ɔ̄ 
wa̍ chɔ̄mndo̍ a̍ Chi̍i̍sū o̍kɔ̄ɔ̄, a̍ mīīŋgū o̍ mi̍i̍ŋgu̍ yōōmū wo̍, nda̍ dīmi̍ le̍nde̍ ni̍. 

19O̍ ko̍ŋ kɔ̍ɔ̍lī, ma̍ vēēlū Pɔ̍ɔ̄, ma̍ hūŋ nda̍ nda̍ā o̍ lāŋgba̍ā kālla̍ lo̍, a̍ chu̍ūŋgi̍āŋ 
Ālīɔ̍ɔ̍pa̍kɔ̄ɔ̄ wa̍. Ma̍ dīmūl ndu̍ āā, “Ŋ̄ hɛ̄na̍ŋ mī ŋ̄ sīna̍ īsɔ̄ɔ̍ a̍ pɛ̄ɛ̄kū sɛ̄nɛ̄ī ŋ̄ chō 
ho̍ō sūɛ̍i̍ yo̍ o̍kɔ̄ɔ̄. 

20A̍ di̍mi̍ sɔ̄ɔ̍ŋ ŋ̄ pūm, kāni̍ bɛ̍ɛ̍, ŋ̄ tūi̍i̍ yɔ̍ mu̍ŋ te̍. Ŋ̄ hɛ̄na̍ŋ mā tɛ̍ɛ̍si̍a̍l na̍a̍ mu̍ŋ.” 

21Pi̍la̍chi̍e̍e̍ya̍ A̍tɛ̄ŋ chi̍e̍e̍ kpe̍de̍, a̍ wānāa̍ cho̍ a̍ Chu̍ū le̍ wa̍ lo̍ŋ kpe̍de̍ nda̍ a̍a̍ 
hɛ̍na̍ŋ cha̍lle̍ lēpāa̍ o̍ lēpāa̍, sɔ̄ɔ̍ŋ sɛ̍nɛ̄ī ŋ̄ nda̍ tūɛ̄ī yo̍ŋ wāŋnda̍ dīmūllo̍ a̍ wāŋnda̍ 
nīla̍ŋ yāŋɔ̄ɔ̍ o̍ sɔ̄ɔ̍ŋ sɛ̍nɛ̄īyo̍ŋ dīmīo̍o̍. 

22O̍ ko̍ŋ, mi̍ Pɔ̍ɔ̄ si᷅m lāŋgba̍ā kālla̍ o̍ hɔ̄l a̍ chu̍ūŋgi̍āŋ Ālīɔ̍ɔ̍pa̍kɔ̄ɔ̄ wa̍. Mbo̍ dīmī 
āā, “Wāŋnda̍ A̍tɛ̄ŋ, I̍ si̍nā māā lā chō mɛ̄lɛ̄ka̍a̍ yɛ̍ yi̍a̍a̍ sōōlūūwo̍ lɔ̍ɔ̍ lɔ̍ɔ̍. 

23Kāni̍, I̍ wa̍ bālɔ̄ɔ̍ o̍ nya̍ lo̍ chi̍e̍e̍ na̍nu᷄ŋ, mi̍ mɛ̍ɛ̍ndīa̍ŋ fo̍ndāŋ ndā yɛ̍ yɛ̍la̍ nya̍ 
sōōlūū mɛ̍lɛ̄ka̍a̍ la̍ŋ. Mi̍ sa̍a̍lu᷄ŋ po̍o̍nyīa̍a̍ o̍ ma᷅ŋ pīlɛ̍ āā, ‘Nāa̍ mɛ̄lɛ̄ka̍ na̍a̍ ŋ̄ si̍nā 
le̍ wo̍ chūā.’ Ō nya̍ si̍nā ko̍ŋ te̍ wo̍, kɛ̍, mi̍ lā wā ndu̍ sōōlūū wo̍, a̍ ndu̍ o̍kɔ̄ɔ̄ ya̍ I̍ 
cho̍ ho̍ō nya̍ īsɔ̄ɔ̍ di̍mūl ni̍. 

24Mɛ̄lɛ̄ka̍ to̍o̍si̍a̍a̍ ho̍ō chi̍e̍ēŋndo̍ a̍ nyɛ̄ o̍ nyɛ̄ cho̍ lēni᷄ŋ ndo̍, ndu̍ cho̍ Māsāa̍ chōo̍ 
cho̍o̍ a̍ lɛ̄ŋ na̍nu᷄ŋ ni̍. Ndu̍yɛ̍, ō cho̍ o̍ chīɛ̄īlā wāŋnda̍ tāŋgūl le̍ Mɛ̄lɛ̄ka̍ pīɛ̄īyo̍ lēni᷄ŋ 
nda̍ŋ te̍, Mɛ̄lɛ̄ka̍ chāl te̍. 

25O̍ ko̍ŋ kɔ̍ɔ̍lī, Mɛ̄lɛ̄ka̍ ndu̍ ke᷅ wa᷅ŋndā chīe̍e̍ya̍ kpe̍de̍ yo̍o̍mōo̍ a̍ nyɛ̄ o̍ nyɛ̍ fe̍e̍ ni̍. 
Le̍la̍ŋ, ō hēu̍ ba̍ le̍ nyɛ̄ ŋ̄wāŋndā chīe̍e̍ a̍ to̍sāl ndu̍ le̍. 

26Wāŋndo̍ ō pīlɛ̍ fɛ̍lɛ̍ŋ Mɛ̄lɛ̄ka̍ tōōsi̍a̍a̍. O̍ wānā pi᷅lɔ̍ɔ̍ ho̍ō ni᷄ŋ, wāŋnda̍ kāa̍la̍ŋ 
kpo̍u̍ a̍ fu̍la̍ ni̍. Ndu̍yɛ̍, mbo̍ tōsā ma̍ tīū bā o̍ bā fe̍e̍ o̍ chi̍e̍ēŋndo̍ chōo̍. Kɛ̍ lɔ̍ɔ̍pa̍ o̍ 
to̍o̍sīāā nda̍, ō kɛ̄ɛ̄si̍a̍a̍ fɛ̍lɛ̍ŋ bo̍o̍ndi̍i̍ ke̍ŋ a̍ fo̍ndāŋndā nda̍ a̍a̍ nɔ̍ le̍ wāa̍ la̍ŋ. 

27Mɛ̄lɛ̄ka̍ tōsa̍ he̍ī le̍ mī wāŋnda̍ nūūvi̍a̍a̍ ndu̍. Kɛ̄lɛ̄ŋgāā dɔ̍ɔ̍ mā lo̍ bāla̍ŋ kēēlīa̍a̍ 
mā sāālu̍ŋ ndu̍. Kɛ̍ ndu̍yɛ̍, Mɛ̄lɛ̄ka̍ cho̍ le̍vi̍l a̍ wānā o̍ wānā le̍. 

28Mi̍ wānā pi᷅lɛ̍ dīmi̍ māā, ndu̍ to̍sā ni̍ mi̍ ŋ̄ wā yōōmū. Ndu̍ to̍sā ni̍ mi̍ ŋ̄ wā. Mi̍ 
wānāā nyāā po̍o̍nyīa̍a̍ pūm ā dīmī māā, na̍a̍ bɛ̍ɛ̍ chūāūwāā ndūa̍a̍ na̍a̍ ŋ̄ chō ni̍. 

29Tē ŋ̄ wa̍ yɛ̄ chūāūwāā Mɛ̄lɛ̄ka̍a̍ pɛ̍, mɛ̄ɛ̍ ŋ̄ yi̍ya᷄ŋ māā nyɛ̄m nda̍ tōōsīāā a̍ 
ko̍o̍līi̍yo̍ŋ, kɛ̄lɛ̄ŋgāā a̍ ka̍ni̍ŋ hu̍mbo᷄ŋ, kɛ̄lɛ̄ŋgāā a̍ pōūta̍ŋ ndo̍ŋ, māā le̍nde̍ le̍ 
Mɛ̄lɛ̄ka̍ chō le̍. Mu̍ŋ cho̍ māchūāā nyɛ̄m wāna̍ cha̍ā nyɔ̍ɔ̍ a̍ lābā wo̍ ō tōōsi̍a̍a̍ wo̍ŋ. 

30O̍ pāāndōo̍ ni᷄ŋ le̍nde̍ wāŋnda̍ wa̍ ni̍. Nda̍ a̍a̍ nɔ̍ si̍nā pɛ̄ŋgo̍o̍ ho̍ō le̍. Kɛ̍, Mɛ̄lɛ̄ka̍ 
chɔ᷄m nda̍ kɛ̄ɛ̄ sīnā pɛ̄ŋgu̍ ko̍ŋ chōo̍ le̍. Kɛ̍ te̍le̍ŋndo̍ ho̍ō ni᷅ŋ, ō chō wāŋnda̍ bā o̍ 
bā fe̍e̍ di̍mūllo̍ māā, lā ma᷄l yɔ᷅ŋndā nyāla̍ wɔ̍ɔ̍ŋnda̍ŋ. 

31Kāni̍, ō hɛ̄li̍ pāa̍le̍ŋ le̍ kɔ̍ɔ̍sɔ̍ɔ̍ a̍ wāŋnda̍ kpe̍de̍ o̍ chi̍e̍ēŋndo̍ ni᷄ŋ. Ndu̍yɛ̍, kɔ̍ɔ̍sɔ̍ 
ndɔ̄ɔ̍ ō nɔ̍ la̍ka̍fā le̍. Ō hɛ̄li̍ wānā pi᷅lɛ̍. Wānā ko̍ŋ, ndu̍ cho̍ hūnɔ̄ɔ̄ kɔ̍ɔ̍sɔ̍ a̍ wāŋnda̍ 
ni̍. Ō mīŋgi̍ wāŋndo̍ ho̍ō yōōmū le̍ wāŋnda̍ kpo̍u̍ chɔ̄mndo̍ kpe̍nde̍ke̍le̍ māā ō 
chō he̍ī tōsā.” 

32Mɛ̄ɛ̍ wānāa̍ wa̍ ā chūūŋgi̍āŋ nda̍ tūēī mi̍ Pɔ̍ɔ̄ su̍a̍ā a̍ mīīŋgōo̍ yōōmū o̍kɔ̄ɔ̄, mi̍ ā 
pūm ā kāndū ndu̍ māmɔ̄ɔ̍. Kɛ̍, mi̍ ā pūm ā dīmī āā, “Ŋ̄ hɛ̄na̍ŋ mā chɔ̍ɔ̍lu̍ na̍a̍ dīmūl 
a̍ ndi̍ o̍kɔ̄ɔ̄ te̍le̍ŋ che᷅le̍ŋ.” 

33O̍ ko̍ŋ kɔ̍ɔ̍lī, mi̍ Pɔ̍ɔ̄ fa̍ŋa᷄ŋ o̍ bɔ̄ŋa᷅ŋ kōŋ, mbo̍ kūānu᷄ŋ. 

34Mi̍ wāŋnda̍ ā ti᷄ŋ ā hīāū kūmbu̍ Pɔ̍ɔ̄ wo̍. Ma̍ sīmnu᷄ŋ wa̍nāā lāāla᷄ŋ. Wānāa̍ 
la̍a̍la̍ŋnda̍ ō pīlɔ̍ɔ̍ dīōla̍ŋ āā, Dīōni̍i̍sīɔ̄ɔ̄. Nda̍ wa̍ lāŋgba̍ā kālla̍ ā nda̍ a̍a̍ chu̍ūŋgi̍āŋ 
Ālīɔ̍ɔ̍pa̍kɔ̄ɔ̄ wa̍ ni̍. Chūā pīlɛ̍ dīōla̍ŋ āā, Da̍ma̍lūīī a̍ wānāā chēle̍ŋnda̍ ā ti᷄ŋ, nda̍ 
bɛ̍ɛ̍ ma̍ lāāla᷄ŋ. 

Wa̍lta̍ Wānāa̍ Chi̍is̍ūa̍a̍ 18 

Pɔɔ̍ ̄ku̍ɛ ̄Kɔl̍īŋ chie̍̍e̍ 
1O̍ ko̍ŋ kɔ̍ɔ̍lī, mi̍ Pɔ̍ɔ̄ fāŋa̍ŋ A̍tɛ̄ŋ mbo̍ kūā Kɔ̍līŋ. 

2Mbo̍ kōmāl po̍ Chu̍ūnɔ̄ pīlɛ̍ lo̍ŋ dīōla̍ŋ āā, Āku̍i̍lā. O̍ būŋgɛ̄ī Po̍ŋtɔ̄ɔ̄ve̍ ni᷄ŋ pōo̍ 
ho̍ō ndu̍ o̍o̍ ve̍lu᷄ŋ ni̍. Ndu̍ ni̍ a̍ Pīlīsi̍lā la̍a̍ ndɔ̄, nda̍ a̍a̍ chɛ̍ŋ sɛ̍nɛ̄ī o̍ lɛ̄ŋndē I̍ta̍līle̍ŋ 
ni᷄ŋ. Kāni̍, māsā bɛ̍ndōo̍ Kīla̍dīɔ̄ɔ̄ ndu̍ o̍o̍ di̍mi̍ māā Chu̍ūwa̍ fa̍ū ā fāŋa̍ŋ Lu̍o̍m 
chi̍e̍e̍. Mi̍ Pɔ̍ɔ̄ ku̍ā wāŋnda̍ ha̍ā yīlɔ̄ɔ̍. 

3Ndu̍yɛ̍, nyɛ̄lā nda̍ tūāndū a̍ kōlāla̍ŋ māā lāchīɛ̄ī lāŋ, la̍ŋ Pɔ̍ɔ̄ ndu̍ o̍o̍ to̍o̍sīāā ni̍. 
Āku̍i̍lā nda̍ la̍a̍ ndɔ̄ bɛ̍ɛ̍, wa̍li̍ ko̍ŋ ko̍ni̍ nda̍ a̍a̍ to̍sā ni̍. Le̍ he̍ī, mi̍ Pɔ̍ɔ̄ ku̍ā le̍ wāa̍ 
nda̍ nda̍ā le̍ mā tōsa̍ wa̍llo̍ nāa̍ pi᷅lɛ̍. 

4Ndu̍yɛ̍, o̍ pāa̍le̍ o̍ pāa̍le̍ pɛ̍ŋgīāālē Chu̍ūwa̍ chōo̍, nda̍ wāŋnda̍ dīōmnda̍ŋ 
hīŋa᷅ŋndo̍ o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍ la̍ŋ ni᷄ŋ. Mbo̍ kīndī le̍ mī wāŋnda̍ lāāla̍ŋ, 
Chu̍ūnɔ̄ ni̍, Kīli̍kīi̍nɔ̍ ni̍. 

5Mɛ̄ɛ̍ Sa̍i̍lāā nda̍ Ti̍mo̍tī a̍ chɛ̍ŋ lɛ᷅ŋndē Māsīdo̍o̍nīāāle̍ŋ ma̍ fu̍u̍lu̍u̍, mi̍ Pɔ̍ɔ̄ chu̍ā 
te̍le̍ŋ ndɔ̄ɔ̍ kpe̍de̍, a̍ bālɔ̄ɔ̍ sūɛ̍i̍ Mɛ̄lɛ̄kɛ̍i̍ dīmīo̍o̍, a̍ Chu̍ūwa̍ chɔ̄mndo̍ kpe̍nde̍ke̍le̍ 
māā Chi̍i̍sū cho̍ Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ 
pīŋīo̍o̍ wo̍ ni̍. 

6Kɛ̍, mɛ̄ɛ̍ nda̍ mūlu̍lu̍ŋ ndu̍ ma̍ yīōū ndu̍, mbo̍ kūāŋ dōma̍ ndɔ̄ɔ̍ le̍ chɔ̄mndo̍ māā 
wāŋnda̍ ha̍ā ā tōsa̍ su̍ɛ̍i̍ kɛ̍ndɛ̄ le̍. Mbo̍ dīmūl nda̍ āā, “Tē lā tōsa̍ pɛ̍ mī pīɔ̄ūwa᷅ŋ 
fɛ̍ɛ̍ŋ fɛ̍ɛ̍ŋndo̍ de᷄l nya̍ tɛ̄ɛ̄ŋ nya̍ Mɛ̄lɛ̄ka̍ wa̍ā pɛ̍, mɛ̄ɛ̍ tɔ̍ɔ̍ya̍ŋ ko̍ŋ ō ve᷅ lɛ̍ ya̍ chōo̍ le̍, 
nya̍ pi̍la̍ o̍ wa᷅ cho̍o̍ ni̍. Chɔ̄nɔ᷄ŋndo̍ a̍ hāū, o̍ wānāa̍ cho̍ a̍ Chu̍ū le̍ wa̍ lo̍ ya̍ cho̍ ni᷅ŋ 
sūɛ̍i̍ Mɛ̄lɛ̄kɛ̍i̍ dīmī ni̍.” 

7O̍ ko̍ŋ, mbo̍ fāŋa᷄ŋ nda̍ tɛ̄ɛ̄ŋ. Mbo̍ kūā le̍ wāa̍ o̍ chīɛ̄ī wāna̍ cho̍ Chu̍ūnɔ̄ le̍ wo̍. 
Wānā ko̍ŋ dīōla̍ŋ āā, Tāītɔ̄ɔ̄ Chɔ̍si̍tɔ̄ɔ̄. Wāna̍ pi̍ɛ̍ī Mɛ̍lɛ̄ka̍ wo̍ o̍ wa̍ ni̍. Chīɛ̄ī ndɔ̄ɔ̍ 
wa̍ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ īkɛ̄i̍. 

8Chīɛ̄ī Chu̍ūwa̍ pīɛ̄ī ko̍ŋ Mɛ̍lɛ̄ka̍ wo̍ wānā bɛ̍ndu̍ wa̍ ndu̍ bōlle̍ŋ ndo̍, dīōla̍ŋ āā, 
Ki̍li̍pɔ̄ɔ̄. Ndu̍ ni̍ a̍ yu̍ŋgu̍ ndɔ̄ɔ̍ fa̍ū ma̍ lāāla᷄ŋ a̍ Māsānɔ̄ɔ̍ Mɛ̄lɛ̄ka̍. Mi̍ wānāā chēle̍ŋ 
ā ka̍ ka̍ Kɔ̍līŋ chi̍e̍e̍ lo̍ŋ a̍ tu̍ɛ̍ī nyɛ̄ Pɔ̍ɔ̄ di̍mi̍ wo̍, ma̍ lāāla᷄ŋ. Ndu̍yɛ̍, ma̍ pūlū nda̍ 
pūlɔ̄ɔ̍ Mɛ̄lɛ̄ka̍a̍. 

9Nyūmmā pīlɛ̍, mi̍ Pɔ̍ɔ̄ cha᷅ yi̍lāŋndo̍. Mi̍ Māsānɔ̄ɔ̍ Mɛ̄lɛ̄ka̍ dīmūl ndu̍ o̍ yi̍lāŋndo̍ 
ni᷄ŋ āā, “Yɔ᷅ŋ īsīōōŋ te̍. Ma᷅l wa̍li̍ ŋ̄ kāndu̍ wo̍ le̍. Hi̍o̍u̍ la̍chi̍ a̍ sūɛ̍i̍ nāa̍ wāŋnda̍ 
chūā. 

10Kāni̍ fo̍ndōle̍, I̍ cho̍ nu̍m kɔ̄ɔ̄lī. Wānā o̍ wānā nɔ̍lā nu̍m nyɛ̄ yɔ̄ŋ te̍. Kāni̍ fo̍ndōle̍, 
wāŋnda̍ chō chi̍e̍e̍ na̍nu᷄ŋ ta̍u̍ a̍ cho̍ le̍ ya̍ wa̍.” 

11Le̍ he̍ī, mi̍ Pɔ̍ɔ̄ chu̍ā pāŋgo̍ŋ tɔ̍ a̍ ŋ̄ ŋɔ̄ma̍a̍ Kɔ̍līŋ chi̍e̍e̍. Mbō pɛ̄ɛ̄kū wa᷅ŋnda̍ 
yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍. 

12Bōōndi̍i̍ Lu̍o̍ma᷅ŋnda̍ hɛ̄li̍ Ka̍a̍līōō le̍ wāa̍ māsāa̍ o̍ lɛ̄ŋndē Āke̍yāle̍ŋ chōo̍ ve̍, mi̍ 
Chu̍ūwa̍ chɛ̄la᷅ŋ ma̍ bīī Pɔ̍ɔ̄. Ma̍ kūā a̍ ndu̍ le̍ mā kɔ̍ kɔ̍ɔ̍sā a̍ ndu̍. 

13Ma̍ dīmūl Ka̍a̍līōō āā, “Pōo̍ ho̍ō chō kīndīo̍o̍ le̍ wāŋnda̍ mūlīo̍o̍ le̍ mā pīɛ̍i̍ 
Mɛ̄lɛ̄ka̍ o̍ nɛ̄ī che᷅le̍ŋ chōo̍ o̍ cho̍ nyɛ᷅ pi᷅lɛ̍ a̍ mɛ̄ɛ̍ sāwāa̍ ō dīmi̍ yɛ̍ le̍ wo̍.” 

14Pɔ̍ɔ̄ wa̍ ni᷅ŋ le̍ īsɔ̄ɔ̍ mi̍ Ka̍a̍līōō di̍mūl nda̍ āā, “Tē sūɛ̍i̍ nya̍ Chu̍ūwa̍ hīŋ a̍ ndu̍ le̍ 
ndi̍ ve̍ ndi̍ i̍i̍ wa̍ pɛ̍, mɛ̄ɛ̍ wānā to̍sā su̍ɛ̍i̍ wɔ̍ɔ̍ŋ kɛ̄lɛ̄ŋgāā mɛ̄ɛ̍ wānā tɛ̍ɛ̍mbūū sa̍wā 
yɛ̍ pɛ̍, ndu̍ o̍o̍ wa᷅ le̍tu̍u̍ mī ya̍ i̍i̍ ya̍ŋ nya̍ nīla̍ŋ. 

15Kɛ̍, sūɛ̍i̍ nya̍ hīŋ nde̍ chō māchūāā a̍ sɛ̄ɛ̄ŋgi̍āŋndā pɔ̄m pɔ̍mbɔ̄la̍ŋ o̍kɔ̄ɔ̄, 
sɛ̄ɛ̄ŋgi̍āŋnda̍ŋ a̍ sɔ̄ɔ̍ŋ nya̍ chɛ̄la᷅ŋ le̍cho̍o̍ le̍ wo̍ŋ, a̍ dīōlā wāŋnda̍, a̍ sāwāla̍ nyāla̍ 
māChu̍ūla̍ŋ. Nya̍ pi̍la̍ lā tōōsi̍āŋ mu̍ŋ tɛ̍ɛ̄ŋ. I̍ ki̍lū sɔ̍ɔ̍ŋ wa̍ā le̍nde̍ i̍ya᷅ma̍ le̍.” 

16Mbo̍ tōsā ma̍ sōlī nda̍ o̍ bɛ̍ɛ̄. 

17Nda̍ kpe̍de̍ ma̍ dēl Sɔ̄si̍ti̍nī chōo̍ o̍ wa̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ bōlle̍ŋ ndo̍, 
ma̍ lūāā ndu̍ o̍ tōŋgo̍ lākɔ̍ɔ̍sɔ̍ ko̍ŋ īkɛ̄i̍. Kɛ̍ Ka̍a̍līōō sa̍a̍la̍ŋ bɛ̍ɛ̍ le̍. 

Pɔɔ̍ ̄mii̍ŋ̍gu̍ A̍ŋtiɔ̍ɔ̍ ̄chie̍̍e̍ 
18O̍ ko̍ŋ kɔ̍ɔ̍lī, mi̍ Pɔ̍ɔ̄ vi̍a̍ū Kɔ̍līŋ le̍ pālɛ̍i̍ fa̍ŋgā nda̍ wānāā lāāla᷄ŋnda̍. O̍ ko̍ŋ kɔ̍ɔ̍lī, 
mbo̍ chōŋgu᷄ŋ nda̍. Mbo̍ lūɛ̄ī o̍ dɛ̄ndɛ̄ bɛ̍ndōo̍ ni᷄ŋ. Mbo̍ kūā o̍ lɛ̄ŋndē Si̍i̍lūīāle̍ŋ 
ni᷄ŋ nda̍ Āku̍i̍lā a̍ Pīlīsi̍lā. Kɛ̍, lɔ̍ɔ̍pa̍ nda̍ lūɛ̄ī o̍ dɛ̄ndɔ̄ɔ̍ ni᷄ŋ Sɛ̍ŋkīlīāā, mi̍ Pɔ̍ɔ̄ chu̍ā 
būŋgɛ̄i̍ ī kālā ka̍lā nāa̍ Mɛ̄lɛ̄ka̍ chūā. Le̍ būŋgɛ̄i̍ he̍ī, mbo̍ tōsā ma̍ sēndī ndu̍ 
yu̍ŋgu̍llo̍. 

19-21O̍ ko̍ŋ kɔ̍ɔ̍lī, ma̍ fūūlūū Ɛ̍fi̍sīā. Mi̍ Pɔ̍ɔ̄ lu̍ɛ̍ī o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ 
Ɛ̍fi̍sīā lo̍ŋ. Ma̍ hīŋa᷅ŋ di̍ōmnda̍ŋ nda̍ Chu̍ūwa̍ a̍ sūɛ̍i̍ Mɛ̄lɛ̄kɛ̍i̍ o̍kɔ̄ɔ̄. Mi̍ wāŋnda̍ ā 
pūm ā lō o̍ ko̍ŋ ma̍ dīmūl ndu̍ le̍ mi̍ ndu̍ o̍o̍ chɔ̍ɔ̍lu̍ vīōūwɔ̄ɔ̄ lo̍ŋ nda̍ nda̍ā. Kɛ̍, mi̍ 
Pɔ̍ɔ̄ kɛ̍ɛ̄. Lɔ̍ɔ̍pa̍ o̍ ma᷅l, mbo̍ dīmūl nda̍ āā, “Tē Mɛ̄lɛ̄ka̍ hɛ̄na̍ŋ pɛ̍ māā I̍ hu̍ŋ, mɛ̄ɛ̍ I̍ 
cho̍ vɛ̄lɛ̄ nya̍ kōmāl.” Mbo̍ mɛ̄ī Pīlīsi̍lā nda̍ Āku̍i̍lā Ɛ̍fi̍sīā lo̍ŋ. Mbo̍ lūɛ̄ī o̍ dɛ̄ndɛ̄ 
bɛ̍ndōo̍ ni᷄ŋ mbo̍ kūānu᷄ŋ. 

22Mɛ̄ɛ̍ o̍ fu̍u̍lu̍u̍ Sīsāli̍a̍ā, mbo̍ kūā Chūlu̍sɛ̄lɛ̄m. Mbo̍ kɔ̍ yi᷅l ku̍ndā wānāā 
lāāla᷄ŋnda̍. Mbo̍ hīāū A̍ŋti̍ɔ̍ɔ̄. 

23Mɛ̄ɛ̍ o̍ chu̍a̍ te̍le̍ŋnda̍ŋ lā ti᷄ŋ lo̍ŋ, mbo̍ hīāū. Mbo̍ kūā o̍ fo̍ndāŋndā yɛ̍ yɛ̍la̍ŋ o̍ 
būŋgɛ̄ī Kāle̍e̍sīāve̍ ni᷄ŋ a̍ būŋgɛ̄ī Fi̍lu̍a̍chīāāve̍, mbō kūā a̍ wānāā lāāla᷄ŋnda̍ mālāa̍ 
mā chɔ̄ɔ̄lū di̍a̍llūŋ kāla᷄ŋ sɔ̄lā o̍ lāāla᷄ŋ ndāa̍ ni᷄ŋ. 

A̍pɔl̍ɔɔ̄ ̄dim̍i ̍sūɛi̍ ̍Mɛl̄ɛk̄ɛi̍ ̍Ɛ̍fis̍īā a̍ Kɔl̍īŋ 
24Mi̍ Chu̍ūnɔ̄ pīlɛ̍ hūŋ Ɛ̍fi̍sīā, dīōla̍ŋ āā, A̍pɔ̍lɔ̄ɔ̄, vīōlɔ̄ɔ̄ wāā Ālɛ̄kīsa̍ndīlīāā chi̍e̍e̍. 
Ō wa̍ wānā si̍nāā dɛ̍nɛ̍ bɛ̍ndū. Ndu̍yɛ̍, ndu̍ o̍o̍ si̍nā nyɛ᷅ Yāu̍ Mɛ̄lɛ̄ka̍a̍ dīmi̍ wo̍ ta̍u̍. 

25O̍ ko̍ŋ kɔ̍ɔ̍lī, mbo̍ sɔ̄lā pɛ̄ɛ̄kōo̍ ta̍u̍ a̍ nɛ̄i̍ Māsānɔ̄ɔ̍ Chi̍i̍sū chɔ̍m wāŋnda̍ le̍ wāa̍ 
lē chōo̍ wo̍ o̍kɔ̄ɔ̄. Ndu̍yɛ̍, mbo̍ wā sūɛ̍i̍ nāa̍ wāŋnda̍ chūā a̍ kɔ̄l kpe̍e̍kpe̍i̍. Mbo̍ wā 
nda̍ pɛ̄ɛ̄kōo̍ a̍ Chi̍i̍sū o̍kɔ̄ɔ̄, bīōndɔ̄ɔ̄ bɛ̍ɛ̍. Kɛ̍ ndu̍yɛ̍, nyɛ̄ Chɔ᷄ŋ Wānā Yi̍ŋāa̍ pɛ̍ɛ̍ku̍ 
wāŋnda̍ a̍ yīŋɔ̄ɔ̍ o̍kɔ̄ɔ̄ wo̍ ko̍ni̍, ndu̍ o̍o̍ si̍nā ni̍. Ndu̍yɛ̍, ma̍ yīŋ ndu̍. 

26Mbo̍ kāndū sūɛ̍i̍ kpe̍nde̍ke̍le̍ nāa̍ wāŋnda̍ chūā o̍ chīɛ̄īlā Chu̍ūwa̍ pīɛ̄ī Mɛ̍lɛ̄ka̍ 
la̍ŋ ni᷄ŋ. Mɛ̄ɛ̍ Pīlīsi̍lā nda̍ Āku̍i̍lā a̍ tu̍e̍ī ndu̍ dīōm, ma̍ kūā a̍ ndu̍ o̍ chīɛ̄ī ndāa̍. Ma̍ 
chɔ̄ɔ̄lū ndu̍ chɔ̄m nyɛ̄ kɛ̄ndɛ̍ī a̍ nɛ̄i̍ Chi̍i̍sū chɔ̍m wāŋnda̍ le̍ wāa̍ lēchōo̍ wo̍ o̍kɔ̄ɔ̄. 

27Mɛ̄ɛ̍ A̍pɔ̍lɔ̄ɔ̄ kɛ̍ɛ̍si̍a̍a̍ le̍ kɔ̄la̍ŋ o̍ lɛ̄ŋndē Āke̍yāle̍ŋ ni᷄ŋ, mi̍ wānāā lāāla᷄ŋnda̍ dīmūl 
ndu̍ dīōmndā nyɔ̄ɔ̄lāāla̍ŋ. Ma̍ pōōnyīāā yāu̍wo̍ nāa̍ chāāŋāā ndāā wa̍nāā 
lāāla᷄ŋnda̍ chūā o̍ lɛ̄ŋndē lēŋ ni᷄ŋ. Ma̍ dīmūl nda̍ lē ni᷄ŋ māā ā bīi̍ A̍pɔ̍lɔ̄ɔ̄ nyɛ̄ 
kɛ̄ndɛ̍ī. Mɛ̄ɛ̍ o̍ fu̍u̍lu̍u̍, mbo̍ mālā wāŋnda̍ ta̍u̍ ā Mɛ̄lɛ̄ka̍ to̍sa̍l kɛ̄ndɛ̄i̍ ma̍ lāāla᷄ŋ a̍ 
Chi̍i̍sū wa̍. 

28A̍pɔ̍lɔ̄ɔ̄ wa̍ wānā cha̍ā īsɔ̄ɔ̍. Le̍ he̍ī, mbo̍ yām Chu̍ūwa̍ o̍ dīōmndā nda̍ wa̍ 
hīŋa᷅ŋndo̍ wāŋnda̍ o̍ hɔ̄l a̍ sūɛ̍i̍ Mɛ̄lɛ̄kɛ̍i̍ o̍kɔ̄ɔ̄ la̍ŋ ni᷄ŋ. Mbo̍ chɔ̄m fo̍ndāŋnda̍ŋ o̍ 
Yāu̍ Mɛ̄lɛ̄ka̍a̍ ni᷄ŋ, la̍ chɔ̍m māā Chi̍i̍sū ndu̍ cho̍ Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ la̍ŋ. 

Wa̍lta̍ Wānāa̍ Chi̍is̍ūa̍a̍ 19 

Pɔɔ̍ ̄dim̍i ̍sūɛi̍ ̍Mɛl̄ɛk̄ɛi̍ ̍Ɛ̍fis̍īā 
1Bōōndi̍i̍ A̍pɔ̍lɔ̄ɔ̄ wa̍ Kɔ̍līŋ nde̍, Pɔ̍ɔ̄ ndu̍ wa̍ bālɔ̄ɔ̍ o̍ lɛ̄ŋnde̍ŋ bā lūāŋ ndo̍. Mbo̍ 
fūūlūū Ɛ̍fi̍sīā. Mbo̍ kōmāl wānāā lāāla᷄ŋnda̍ ā pūm lo̍ŋ. 

2Mbo̍ nyūnā nda̍ āā, “Sīmnɔ᷄ŋ nya̍ sīmnu᷄ŋ wa̍nāā lāāla᷄ŋ ndo̍, Nyi̍na̍ Mɛ̄lɛ̄ka̍a̍ ndu̍ 
o̍o̍ to᷅l nya̍ kɔ̄ɔ̄lī?” Ma̍ mūlī āā, “Ŋ̄ tūi̍i̍ yɔ̍ le̍pi᷅lɛ̍ bɛ̍ɛ̍ māā Nyi̍nā Kāsīo̍o̍ chō le̍.” 

3Mi̍ Pɔ̍ɔ̄ nyu̍nā āā vɛ̄ɛ̍nɛ̍, “Yīŋɔ̄ɔ̄ māā vɛ̄ɛ̍nɛ̍ nya̍ sɔ̄la̍ yɛ̄ ni᷅ŋ?” Ma̍ mūlī āā, “Yīŋɔ̄ɔ̍ 
Chɔ᷄ŋ Wānā Yi̍ŋāa̍ pɛ̍ɛ̍kū wāŋnda̍ wo̍.” 

4Mi̍ Pɔ̍ɔ̄ di̍mūl nda̍ āā, “Yīŋɔ̄ɔ̍ Chɔ᷄ŋ ndo̍ ō wa̍ māwāā le̍ wānāa̍ ma̍l yɔ̄ŋndā ndāla̍ 
wɔ̍ɔ̍ŋnda̍ŋ nda̍. Ndu̍yɛ̍, mi̍ Chɔ᷄ŋ di̍mūl wāŋnda̍ I̍sɔ̄lūɛ̄ī māā ā lāāla̍ŋ a̍ wāna̍ cho̍ 
hūnɔ̄ɔ̄ ndu̍ kɔ̄ɔ̄lī wo̍. Ko̍ŋ cho̍ ni̍, ā lāāla̍ŋ a̍ Chi̍i̍sū.” 

5Mɛ̄ɛ̍ wānāā lāāla᷄ŋnda̍ ha̍ā tūēī nyɛ̄ Pɔ̍ɔ̄ di̍mi̍ wo̍, ma̍ pīāl dīōla̍ Māsānɔ̄ɔ̍ 
Chi̍i̍sūla̍ŋ ma̍ sɔ̄lā yīŋɔ̄ɔ̍ Mɛ̄lɛ̄ka̍a̍. 

6Ndu̍yɛ̍, mɛ̄ɛ̍ Pɔ̍ɔ̄ ha̍ndū nda̍ bāla̍ŋ chōo̍, mī Nyi̍na̍ Mɛ̄lɛ̄ka̍a̍ tūāl nda̍ kɔ̄ɔ̄lī. Ma̍ 
sūāā o̍ sɔ̄ɔ̍ŋ ma̍ŋgālāŋ chēle̍ŋ ni᷄ŋ. Ndu̍yɛ̍ o̍ ko̍ŋ kɔ̍ɔ̍lī, mi̍ wānāā lāāla᷄ŋnda̍ ha̍ā ā 
dīmūl wāŋnda̍ yōōŋgu̍ Mɛ̄lɛ̄ka̍a̍. 

7Nda̍ a̍a̍ wā fa̍ū fa̍ū, pūa̍a̍ ŋ̄ wāŋ tɔ̍ a̍ wānāā ŋīɔ̍ɔ̍ŋ. 

8Le̍ pāŋgo̍ŋ ŋ̄ ŋgāa̍ Pɔ̍ɔ̄ cho̍ kɔ̄la̍ŋ o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ mbō sūāā 
nāa̍ wāŋnda̍ chūā kpe̍nde̍ke̍le̍. Ndu̍yɛ̍, nda̍ nda̍ā ma̍ sūūki̍āŋ le̍ mī ndu̍ o̍o̍ to̍sa̍ 
mā la̍a̍la̍ŋ māā nyɛ̄ o̍ wa̍ dīmīo̍o̍ a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄ wo̍ chō tōnya̍. 

9Kɛ̍, ā pūm ā wa̍ nda̍ tɛ̄ɛ̄ŋ nda̍ a̍a̍ nɔ̍ nīlā kālu̍la̍ŋ. Ā chɛ᷄l mā lāāla̍ŋ te̍. Ma̍ sāā 
dīōmndā wɔ̄ɔ̍ŋnda̍ŋ dīmīo̍o̍ wāŋnda̍ kpo̍u̍ o̍ hɔ̄l a̍ nɛ̄ī Chi̍i̍sū chɔ̍m wāŋnda̍ le̍ 
wāa̍ lēchōo̍ wo̍ o̍kɔ̄ɔ̄. Le̍ he̍ī, mi̍ Pɔ̍ɔ̄ fa̍ŋa᷄ŋ nda̍ kɔ̄ɔ̄lī. Mbo̍ chūā wānāā o̍ mu̍li̍ o̍ 
Mɛ̄lɛ̄ka̍ lo̍ wa̍ ma̍ kūānu᷄ŋ. Mbo̍ hīāū lāchī a̍ kɔ̄la̍ŋ o̍ chīɛ̄ī Tālu̍a̍nɔ̄ɔ̄ pɛ̍ɛ̍kū wāŋnda̍ 
wo̍ lēpāa̍ o̍ lēpāa̍. Mbo̍ sūūki̍āŋ ā wāŋnda̍ lo̍ŋ. 

10Le̍ wɔ̄sīla̍ŋ lā tīɔ̍ɔ̍ŋ ō chō he̍ī tōsāa̍. O̍ ko̍ŋ, mi̍ wāŋnda̍ fa̍ū o̍ būŋgɛ̄ī E̍e̍sīāve̍ ni᷄ŋ 
a̍ tu̍ɛ̍ī yōōŋgōo̍ a̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄, Chu̍ūnɔ̄ ni̍, wānāa̍ cho̍ a̍ Chu̍ū le̍ wa̍ ni̍. 

Nyɛ ̄pūa̍a̍ Sik̍ɛv̍ā wa̍ ā tōsa̍ wo̍ 
11Mi̍ Mɛ̄lɛ̄ka̍ tōsā mi̍ Pɔ̍ɔ̄ wa᷅ ka̍a̍ma̍ālā bɛ̄ndūla̍ŋ tōsāa̍. 

12Yɛ̄ŋgi̍sɛ̄i̍ Pɔ̍ɔ̄ ndu̍ o̍o̍ wɔ̍ɔ̍sūŋ ndo̍ a̍ kōla̍ ndu̍ o̍o̍ yi̍i̍nūŋ o̍ nyɛ̄la̍ŋ chōo̍ le̍ wa̍llo̍ 
wo̍ bɛ̍ɛ̍, wānāā lānāāwa̍ kɔ̄la̍ŋ hāndɔ̄ɔ̍ chōo̍ mī nāālā ndāla̍ŋ lā sīāŋgū. Ndu̍yɛ̍, 
mā fāŋā nyi̍nāā wɔ̄ɔ̍ŋnda̍ wāŋnda̍ kɔ̄ɔ̄lī. 

13Kɛ̍, Chu̍ūwa̍ ā pūm ā wa̍ ma̍ wā bālɔ̄ɔ̍ nyi̍nāā wɔ̄ɔ̍ŋnda̍ tōūwɔ̄ɔ̍ wāŋnda̍ kɔ̄ɔ̄lī. 
Ma̍ kīndī le̍ dīōla̍ Māsānɔ̄ɔ̍ Chi̍i̍sūla̍ŋ pīɔ̄lɔ̄ɔ̍ o̍ nyi̍nāā wɔ̄ɔ̍ŋnda̍ tōūwɔ̄ɔ̍ ni᷄ŋ. Ā kūɛ̄ 
pɛ̍, ā dīmūl nyi̍nā wɔ̄ɔ̍ŋndo̍ āā, “I̍ cho̍ nu̍m dīmūl o̍ dīōla̍ Chi̍i̍sūla̍ŋ ni᷄ŋ, ō Pɔ̍ɔ̄ cho̍ 
wāŋnda̍ dīmūllo̍ a̍ ndu̍ o̍kɔ̄ɔ̄ wo̍ āā, fa̍ŋa̍ŋ.” 

14Po̍ Pi᷅lɛ̍ wa̍, dīōla̍ŋ Si̍kɛ̍vā. Māsa̍ wānāā sōlīāā lāsa̍lāa̍ o̍ wa̍ ni̍. Ndu̍ o̍o̍ nɔ̍ pūa̍a̍ 
ā ŋɔ᷄mmɛ̍ū. Pūa̍a̍ ndūāā ka̍ŋ bɛ̍ɛ̍, le̍nde̍ nda̍ a̍a̍ to̍sā ni̍. 

15Kɛ̍ pāa̍le̍ pi᷅lɛ̍, mi̍ nyi̍nā wɔ̄ɔ̍ŋndo̍ dīmūl nda̍ āā, “I̍ si̍nā wa᷅na̍ Chi̍i̍sū cho̍ wo̍. 
Ndu̍yɛ̍, I̍ si̍nā a̍ Pɔ̍ɔ̄ o̍kɔ̄ɔ̄. Kɛ̍, o̍ yīya᷄ŋ nyāa̍ ni᷄ŋ, wānāā māā vɛ̄ɛ̍nɛ̍ nya̍ nya̍ chō 
yɛ̄?” 

16Mi̍ po̍ nyi̍nā wɔ̄ɔ̍ŋ kōŋ wa̍ kɔ̄ɔ̄lī wo̍ dēl nda̍ chōo̍ a̍ sɔ̍ŋgɔ̄ɔ̍. Mbo̍ lūāā nda̍ lɔ̄ɔ̍ 
pi̍la̍. Mbo̍ sɛ̄ɛ̄sīāā nda̍ nyɛ̄la̍ŋ lēkɔ̄ɔ̍. Mbo̍ bōōlūū nda̍. Ma̍ māl chīɛ̄ī ndɔ̄ɔ̍ ma̍ 
fūūlīāā a̍ kīlta̍ŋ fo̍ndō. 

17Mi̍ Chu̍ūwa̍ a̍ wānāa̍ cho̍ a̍ Chu̍ū le̍ wa̍ kpe̍de̍ a̍ wa̍ Ɛ̍fi̍sīā wa̍ ā tūɛ̄ī nyɛ̍ yɔ̍nu̍ŋ 
ndo̍. Mi̍ sīōōŋnde̍ bīī nda̍ kpo̍u̍. Ndu̍yɛ̍, mi̍ wāŋnda̍ kē dīōla̍ Māsānɔ̄ɔ̍ Chi̍i̍sūla̍ŋ 
bɛ̄ɛ̄le̍ŋ mbo̍ hīāū māā pāāndū. 

18O̍ ko̍ŋ kɔ̍ɔ̍lī, mi̍ wānāā lāāla᷄ŋnda̍ ā ka̍ ka̍ hu᷅ŋ kpe̍nde̍ke̍le̍ ma̍ chɔ̄ɔ̄mūū nyɛ̄ o̍ 
nyɛ̄ wɔ̍ɔ̍ŋ nda̍ tōsa̍. 

19Mi̍ wānāā ka̍ ka̍ ā nda̍ a̍a̍ nɔ̍ kōo̍ma̍ wɔ̍ɔ̍ŋnda̍ŋ nda̍ ma̍ hūŋ a̍ yāu̍la̍ nda̍la̍ŋ nāa̍ 
pi᷅lɛ̍ ma̍ lūām nda̍ŋ wāŋnda̍ kpe̍de̍ o̍ hɔ̄l. Kāni̍ fo̍ndōle̍, yāu̍la̍ŋ nda᷅ŋ la̍ a̍a̍ chɔ᷅m 
nda̍ mɛ̄ɛ̍ nda̍ tōōsīāā ko̍o̍ma̍ wɔ̍ɔ̍ŋnda̍ŋ yɛ̍ ni̍. Mɛ̄ɛ̍ nda̍ dɔ̄ū ba̍ā yāu̍la̍ŋ nda᷅ŋ kpo̍u̍ 
na̍a̍ pi᷅lɛ̍, ndu̍ o̍o̍ wa᷅ le̍ ka̍ni̍ŋ hu̍mbo᷄ŋ wāa̍la̍ŋ be̍le̍-ŋu̍ɛ̍ɛ̍nu̍. 

20O̍ ko̍ŋ, mi̍ yōōŋgōo̍ a̍ Māsānɔ̄ɔ̍ o̍kɔ̄ɔ̄ o̍ hi̍a̍ū lāchī a̍ pɛ̄ŋgɛ̄la᷄ŋndo̍ bā o̍ bā fe̍e̍. Lɔ̍ɔ̍ 
lɔ̍ɔ̍ wānāā sɛ̄nɛ̄īya̍ wa̍ lāāla᷄ŋndo̍ a̍ yōōŋgu̍ Māsānɔ̄ɔ̍ wo̍. 

Wāŋnda̍ Ɛ̍fis̍īā a̍ ma̍l sɔŋ̍gɔɔ̄̍ 
21Mɛ̄ɛ̍ sɔ̄ɔ̍ŋ mu᷅ŋ kpo̍u̍ ŋ̍ yɔ̍nu̍ŋ, o̍ ko̍ŋ kɔ̍ɔ̍lī, mi̍ Pɔ̍ɔ̄ kɛ̍ɛ̍sīāā le̍ kēēkōo̍ o̍ lɛ̄ŋndē 
Māsīdo̍o̍nīāāle̍ŋ a̍ lɛ̄ŋndē Āke̍yāle̍ŋ tɛ̍ɛ̄ŋ le̍ mbō kūɛ̄ Chūlu̍sɛ̄lɛ̄m. Mbo̍ dīmī āā, 
“Tē I̍ ku̍ɛ̄ lo̍ŋ pɛ̍, mɛ̄ɛ̍ mī fu̍u̍lu̍u̍ vɛ̄lɛ̄ Lu̍o̍m chi̍e̍e̍.” 

22Mbo̍ vīām wānāā ndūāā ma̍lāa̍ ā ŋīɔ̍ɔ̍ŋ, Ti̍mo̍tī nda̍ Ɛ̄lu̍a̍tɔ̄ɔ̄, le̍ mā kūɛ̄ pɔ̄ɔ̄ 
Māsīdo̍o̍nīāā. Mi̍ ndu̍ Pɔ̍ɔ̄ ndu̍ lo᷅ o̍ būŋgɛ̄ī E̍e̍sīāve̍ ni᷄ŋ le̍ te̍le̍ŋ ti̍ŋ. 

23A̍ bōōndi̍i̍ ke̍ŋ wāŋnda̍ ma᷄l sɔ̍ŋgɔ̄ bɛ̄ndōo̍ Ɛ̍fi̍sīā le̍ nɛ̄i̍ Chi̍i̍sū chɔ̍m wāŋnda̍ le̍ 
wāa̍ lēchōo̍ wo̍ ni̍. 

24Po̍ pi᷅lɛ̍ wa̍ lo̍ŋ dīōla̍ŋ āā, Dɛ̄mi̍tu̍lu̍i̍sī. A̍ ka̍ni̍ŋ hu̍mbo᷄ŋ ndu̍ o̍o̍ to̍sā wa̍llo̍ ni̍. 
Mɛ̄lɛ̄ka̍ wāŋnda̍ Ɛ̍fi̍sīā lo̍ŋ nda̍ a̍a̍ so̍o̍lūū wo̍, dīōla̍ŋ āā, Ātɛ̍mīī chīɛ̄ī ndɔ̍ nda̍ a̍a̍ 
so̍lī sa̍lāa̍ wo̍, vēla᷅ŋ ndɔ̄ɔ̍ pōo̍ ho̍ō ndu̍ o̍o̍ tu̍u̍lā a̍ ka̍ni̍ŋ hu̍mbo᷄ŋ ni̍. Nyɛ̄ sɔ̄lāa̍ 
pi̍la̍ wānāā ndūa̍a̍ wa̍lla̍ nda̍ a̍a̍ sɔ̍lā o̍ wa̍li̍ ko̍ŋ ni᷄ŋ ni̍. 

25Mbo̍ ve̍e̍lū wānāā ndūa̍a̍ wa̍lla̍, a̍ wānā o̍ wāna̍ to̍sā wa̍li̍ wa̍ā le̍nde̍ na̍a̍ pi᷅lɛ̍. 
Mɛ̄ɛ̍ o̍ ve̍e̍lu̍ nda̍, mbo̍ dīmūl nda̍ āā, “Pūa̍a̍, lā sīnā māā nyɛ̄ sɔ̄lāa̍ pi̍la̍ na̍a̍ ŋ̄ chō 
sɔ̄lāa̍ o̍ wa̍llo̍ ho̍ō ni᷄ŋ ni̍. 

26Kɛ̍, nya̍ pi̍la̍ lā chō ni᷅ŋ chɔ̄ɔ̍, ndu̍yɛ̍, mi̍ lā wā tūēīyɔ̄ɔ̍ nyɛ̄ lāŋu̍nɔ̄ɔ̍ ho̍ō chō tōsāa̍ 
wo̍, ndu̍ yɔ̍nūŋ māā Pɔ̍ɔ̄ ni̍. Ō dīmi̍ māā nyɔ̄ɔ̍ŋ ŋ̄ wāŋnda̍ tōōsīāā mā vēēlū mu̍ŋ 
āā, mɛ̄lɛ̄ka̍ā nda̍ sōōlūū wa̍ wo̍ŋ, ŋ̄ cho̍ a̍ mɛ̍lɛ̄ka̍ kpe̍e̍kpe̍i̍ le̍. Ndu̍yɛ̍, ō tōsa̍ mi̍ 

wānāā ka̍ ka̍ Ɛ̍fi̍sīā chi̍e̍e̍ na̍nū a̍ wānāā ka̍ ka̍ o̍ būŋgɛ̄ī E̍e̍sīāve̍ ni᷄ŋ kpe̍de̍ ā lāāla᷄ŋ 
māā nyɛ̄ o̍ di̍mi̍ wo̍ chō tōnya̍. 

27He̍ī chō tōsā mī wāŋnda̍ pɛ̄ɛ̄sa̍ wa̍li̍ nāa̍ ho̍ō. Ō cho̍ wɔ̍ bɛ̍ɛ̍ ke̍ŋ te̍ kɛ̍, wāŋnda̍ 
ā chi᷅ ni̍ŋ bɛ̍ɛ̍ chi̍ɛ̍ī sa̍lāa̍ le̍ mɛ̄lɛ̄ka̍ nāa̍ Ātɛ̍mīī bɛ̍ndōo̍ māā ō chō bɛ̍ɛ̍ nyɛ᷅ 
kpe̍e̍kpe̍i̍ le̍. Wāŋnda̍ o̍ būŋgɛ̄ī E̍e̍sīāve̍ ni᷄ŋ, a̍ wāŋnda̍ o̍ chi̍e̍ēŋndo̍ ni᷄ŋ kpo̍u̍ ā 
chō mɛ̄lɛ̄ka̍ nāa̍ Ātɛ̍mīī sōōlūūwo̍. Kɛ̍, ndu̍ pi̍la̍ bɛ̍ɛ̍ wāŋnda̍ chu̍ē lɛ̍ ni̍ŋ bɛ̍ɛ̍ ndu̍ 
māā ō chō ō bɛ̄ndū le̍.” 

28Mɛ̄ɛ̍ fāŋgāa̍ tūēī nyɛ̄ Dɛ̄mi̍tu̍lu̍i̍sī di̍mi̍ wo̍, ma̍ dūāūnu᷄ŋ tu̍mbe̍. Ma̍ kāndū 
dēŋīo̍o̍ chōo̍ cho̍o̍. Ma̍ dīmī āā, “Mɛ̄lɛ̄ka̍ nāa̍ Ātɛ̍mīī ho̍ō Ɛ̍fi̍sīā ō chō ō bɛ̄ndū 
bɛ̍ndū. Mɛ̄lɛ̄ka̍ nāa̍ Ātɛ̍mīī ho̍ō Ɛ̍fi̍sīā ō chō ō bɛ̄ndū bɛ̍ndū.” 

29O̍ te̍le̍ŋ bi̍ŋgī bɛ̄ŋgu̍, mi̍ wānāā fāŋgā fa̍ŋgā ā sīm nda̍ kɔ̄ɔ̄lī. Mi̍ fāŋgāa̍ bīī Ka̍yɔ̄ɔ̄ 
a̍ Ālu̍i̍ta̍kɔ̄ɔ̄. Ma̍ kūā a̍ nda̍ o̍ la̍ū bɛ̄ndōo̍ nāa̍ wāŋnda̍ chūūŋgi̍āŋ nda̍. 
Māsīdo̍o̍nīāā pūa̍a̍ ŋi̍ɔ̍ɔ̍ŋnda̍ ha̍ā nda̍ a̍a̍ fu̍lā ni̍, ma̍ wā bālɔ̄ɔ̍ nda̍ Pɔ̍ɔ̄ wa̍ā. 

30Pɔ̍ɔ̄ pi̍la̍ ndu̍ o̍o̍ hɛ̍na̍ŋ mī ndu̍ o̍o̍ ku̍ɛ̄ lo̍ŋ le̍ mī ndu̍ o̍o̍ kɔ̍ so̍ō o̍ fāŋgāa̍ ho̍ō lo̍. 
Kɛ̍, mi̍ wānāā lāāla᷄ŋnda̍ kūūnā ndu̍. 

31Mi̍ wānāā bɛ̄ndūa̍a̍ ā pūm o̍ būŋgɛ̄ī E̍e̍sīāve̍ ni᷄ŋ a̍ wa̍ Ndi̍a̍a̍mɔ̍ɔ̍wa̍a̍ ndūa̍a̍ wa̍ 
ā vīām wānā a̍ yōōŋgōo̍ nāa̍ ndu̍ chu̍a̍. Ma̍ nyɔ̄ɔ̄lū ndu̍ māā ō ku̍ā o̍ la̍ū wāŋnda̍ 
chūūŋgi̍āŋ ko̍ŋ ndo̍ le̍. 

32Fāŋga̍ wa̍ o̍ bɔ̄ŋa᷅ŋndo̍ ho̍ō ni᷄ŋ ndo̍ wa̍ bɔ̄ɔ̄lūūwo̍ ta̍u̍ ta̍u̍. Ndu̍yɛ̍, wāŋnda̍ ā ka̍ 
ka̍ nda̍ a̍a̍ si̍nā bɛ̍ɛ̍ le̍ sa̍bū nda̍ a̍a̍ chu̍u̍ŋgi̍āŋ ndo̍ le̍. Le̍ he̍ī, dīōmndā ndāla̍ŋ lā 
ve̍ nyɛ᷅ pīlɛ̍ le̍. Ha̍ā sōō pɛ̍ he̍ī, ha̍ā sōō he̍ī. 

33O̍ ko̍ŋ kɔ̍ɔ̍lī, mi̍ Chu̍ūwa̍ tōsā mi̍ Ālɛ̄kīsa̍ndā hi̍a̍ū fāŋgāa̍ lāchī le̍ sūɛ̍i̍ nāa̍ nda̍ 
chūā. Le̍ he̍ī, mi̍ wāŋnda̍ ā ti᷄ŋ ā yīya᷄ŋ māā ndu̍ Ālɛ̄kīsa̍ndā māā bālā ndɔ̄la̍ cho̍ o̍ 
sūɛ̍i̍ he̍ī ni᷄ŋ. O̍ ko̍ŋ kɔ̍ɔ̍lī, mi̍ Ālɛ̄kīsa̍ndā he̍e̍lū bāa̍ le̍ mā ya᷄ŋ ndu̍ nīla̍ŋ. Ndu̍ o̍o̍ 
hɛ̍na̍ŋ le̍ nda̍ chɔ̄mndo̍ māā ndu̍ a̍ chāāŋāā ndūa̍a̍ māā ā tōsa̍ i̍ wɔ̍ɔ̍ŋ o̍ sūɛ̍i̍ he̍ī 
ni᷄ŋ te̍. 

34Kɛ̍, mɛ̄ɛ̍ nda̍ sāālu̍ŋ māā Chu̍ūnɔ̄ɔ̍ o̍ cho̍ ni̍, ma̍ chɔ̄ɔ̄lū dēŋī a̍ dīōmndā pīlɛ̍lā 
lāŋ dīmīo̍o̍ le̍ te̍le̍ŋ vi̍lɛ̄ī, le̍ ha̍vɛ̄i̍la̍ŋ lā tīɔ̍ɔ̍ŋ kpu̍lu̍ku̍u̍ āā, “Mɛ̄lɛ̄ka̍ nāa̍ Ātɛ̍mīī 
ho̍ō Ɛ̍fi̍sīā ō chō ō bɛ̄ndū bɛ̍ndū. Mɛ̄lɛ̄ka̍ nāa̍ Ātɛ̍mīī ho̍ō Ɛ̍fi̍sīā ō chō ō bɛ̄ndū 
bɛ̍ndū.” 

35O̍ mɛ̄ɛ̄lu̍la̍ŋ kpɔ̍ŋ mi̍ wānā bɛ̍ndū pīlɛ̍ kīndī mbo̍ kpāā fāŋgā bɛ̍ndōo̍ ho̍ō. Mbo̍ 
dīmūl nda̍ āā, “Chāāŋāā nīāā Ɛ̍fi̍sīāŋnda̍, wānā o̍ wānā o̍ si̍nā māā chīo̍o̍ ho̍ō, ndu̍ 
yɔ̍nūŋ māā Ɛ̍fi̍sīā ni̍, māā ndu̍ cho̍ chīɛ̄ī sōlīāā sa̍lāa̍ le̍ mɛ̄lɛ̄ka̍ nāa̍ Ātɛ̍mīī bɛ̍ndōo̍ 
māndāa̍ ni̍. Ndu̍ ko̍ cho̍ pōu̍ mɛ̄lɛ̄ka̍a̍ o̍ chɛ̍ŋ o̍ ha̍la̍ mbo̍ dēl lo̍ māndāa̍ ni̍. 

36Wānā o̍ wānā nɔ̍lā mbō sɛ̄ɛ̄ŋgi̍a̍a̍ he̍ī le̍. Le̍la̍ŋ, lā pɛ̄ŋgi̍ bɔ̍ɔ̍lūū bɛ̄ndōo̍ ho̍ō. Lā 
to̍sā sūɛ̍i̍ māā wānāā bāā bāā le̍. 

37Lā bīī pūa̍a̍ ha̍ā mi̍ lā hūŋ a̍ nda̍ na̍nu᷄ŋ. Kɛ̍, ā cho̍ wa̍nāa̍ yɔ̍ŋ lē vīī o̍ chīɛ̄ī o̍ chīɛ̄ī 
sōlīāā sa̍lā ni᷄ŋ te̍. Ndu̍yɛ̍, ā dīmi̍ di̍ōm o̍ dīōm wɔ̄ɔ̍ŋ a̍ mɛ̄lɛ̄ka̍ā nāa̍ le̍. 

38Tē wānā to̍sa̍ yɛ̄ pɛ̍ su̍ɛ̍i̍ wɔ̍ɔ̍ŋ a̍ Dɛ̄mi̍tu̍lu̍i̍sī nda̍ wānāā ndūa̍a̍ wa̍lla̍ mā hɛ̄na̍ŋ 
le̍ se̍ī ndɔ̄ bi̍yɔ̄ɔ̄ pɛ̍, pālɛ̍i̍ kɔ̍ɔ̍sɔ̍la̍ŋ lā bɔ̄ŋā ve̍ chō. Ndu̍yɛ̍, wānāā bɛ̄ndūa̍a̍ chō, ā 
kūā mā kɔ̍ ti̍mbī. 

39Tē lā nɔ̄ dīōm o̍ dīōm chēle̍ŋ le̍ dīmī pɛ̍, ō bɛ̄ndā mī lā dīmi̍ lɔ̍ɔ̍ wānāā bɛ̄ndūāā 
chi̍e̍e̍ya̍ chō bɔ̄ŋa᷅ŋndo̍ vēēlū wo̍. 

40Kāni̍ fo̍ndōle̍, wānāā bɛ̄ndūa̍a̍ nɔ̄lā mā bīī na̍a̍ le̍ nyɛ̍ yɔ̍nu̍ŋ ho̍ō hāū wo̍, mā 
dīmi̍ māā sɔ̍ŋgɔ̄ɔ̍ na̍a̍ ŋ̄ chō kīōlɔ̄ɔ̍ ni̍. Sa̍bū o̍ sa̍bū kpe̍e̍kpe̍i̍ cho̍ le̍ wo̍o̍lūŋ 
wo̍o̍lūŋ bɛ̄ndu̍ yɔ̄nu᷄ŋ ho̍ō wo̍ le̍. Ndu̍yɛ̍, tē ā nyūna̍ na̍a̍ pɛ̍, ŋ̄ nɔ̍lā mī ŋ̄ chɔ̄m 
sa̍bū kpe̍e̍kpe̍i̍ le̍ ndi̍ le̍.” 

41Mɛ̄ɛ̍ o̍ chi̍i̍ dīōmnda̍ŋ nda᷅ŋ dīmī, mbo̍ dīmūl wāŋnda̍ māā ā kɔ̍ o̍ chīɛ̄īlā ndāla̍ŋ. 

Wa̍lta̍ Wānāa̍ Chi̍is̍ūa̍a̍ 20 

Pɔɔ̍ ̄ku̍ɛ ̄vɛl̄ɛ ̄o̍ būŋgɛī̄ Māsīdo̍o̍nīāāve̍ niŋ᷄ a̍ o̍ lɛŋ̄ndē Kīlik̍īil̍e̍ŋ niŋ᷄ 
1Mɛ̄ɛ̍ wo̍o̍lūŋ wo̍o̍lūŋ kōŋ pɔ̄lu̍l mi̍ pālɛ̍i̍ hīāū ī ti᷄ŋ, mi̍ Pɔ̍ɔ̄ ve̍e̍lū wānāā lāāla᷄ŋnda̍ 
nāa̍ pi᷅lɛ̍. Mbo̍ dīmūl nda̍ dīōmndā nyɔ̄ɔ̄lāāla̍ŋ. Mbo̍ chōŋgu᷄ŋ nda̍. Mbo̍ kūā 
Māsīdo̍o̍nīāā. 

2Mbo̍ kēēku̍ o̍ būŋgāŋ mu᷅ŋ ni᷄ŋ. Mbo̍ kūā a̍ wānāā lāāla᷄ŋnda̍ o̍ būŋgāŋ mu᷅ŋ ni᷄ŋ 
dīōmnda̍ nyɔ̄ɔ̄lāāla̍ŋ dīmūllo̍. O̍ ko̍ŋ kɔ̍ɔ̍lī, mbo̍ fūūlūū o̍ lɛ̄ŋndē Kīli̍kīi̍le̍ŋ ni᷄ŋ. 

3Mbo̍ chāl lo̍ŋ le̍ pāŋgo̍ŋ ŋ̄ ŋgāa̍. Mɛ̄ɛ̍ o̍ wa̍ bɛ̄ɛ̄ndīa̍ŋndo̍ le̍ kɔ̄la̍ŋ Si̍i̍līāā o̍ dɛ̄ndɛ̄ 
bɛ̍ndōo̍ ni᷄ŋ, mbo̍ sāālu᷄ŋ māā Chu̍ūwa̍ chō kɛ̄ɛ̄sīa̍a̍ le̍ ndu̍ dīyɔ̄ɔ̍. Le̍ he̍ī, mbo̍ 
kɛ̄ɛ̄sīāā le̍ mīīŋgōo̍ a̍ Māsīdo̍o̍nīāā. 

4Wānāa̍ ku̍ɛ̄ lātūlu̍ a̍ ndu̍ wa̍ cho̍ ha̍ā ni̍, Sōpa̍tā, po̍ Pi̍i̍lɔ̄ɔ̄ wo̍, vīōlɔ̄ɔ̄ wa̍a̍ Bɛ̄lu̍i̍yā, 
a̍ Ālu̍i̍ta̍kɔ̄ɔ̄ nda̍ Sɛ̄ku̍ndū, fūlāa̍ Tɛ̄sālōna̍i̍kā, a̍ Ka̍yɔ̄ɔ̄, vīōlɔ̄ɔ̄ wa̍ā Da̍bē, a̍ Ti̍mo̍tī, 
a̍ Ti̍chi̍kɔ̄ɔ̄, nda̍ Tīlōfi̍mɔ̄ɔ̄, fūlāa̍ o̍ būŋgɛ̄ī E̍e̍sīāve̍ ni᷄ŋ. 

5Mi̍ pūa̍a̍ ha̍ā hīāū lāchī ma̍ kɔ̍ chu᷅m na̍a̍ To̍wāā chi̍e̍e̍. 

6Mɛ̄ɛ̍ bɔ̄ŋa᷅ŋ nda̍ dīā be̍e̍dīi̍ nda̍ do̍ū yi̍i̍sīi̍ le̍ wo̍ hīōū, mi̍ ŋ̄ māl Fi̍li̍pāī o̍ dɛ̄ndɛ̄ 
bɛ̄ndōo̍ ni᷄ŋ. Mɛ̄ɛ̍ pālɛ̍i̍ ī hīōū ī ŋūɛ̍ɛ̍nu̍, mi̍ ŋ̄ kōmāl nda̍ To̍wāā chi̍e̍e̍. Mi̍ ŋ̄ chūā 
lo̍ŋ lɔ̍ɔ̍ ō pīlɛ̍. 

Kɔl̄ā mɛɛ̄l̄āālā Pɔɔ̍ ̄ku̍ɛ ̄To̍wāā la̍ŋ 
7O̍ Ndāa̍ma̍a̍ chōo̍ i̍chɔ᷅llo̍, mi̍ ŋ̄ chūūŋgi̍āŋ le̍ nyɛ̄ dīāā wānāā lāāla᷄ŋnda̍ dīo̍o̍ māā 
pāāndū. Mi̍ Pɔ̍ɔ̄ ka̍ndū sūɛ̍i̍ nāa̍ wāŋnda̍ chūā. Mbo̍ lō sūɛ̍i̍ mi̍ nyūmnda̍ŋ mā pīɔ̄ū 
tɛ̍ɛ̄ŋ kpa̍la̍. Kāni̍, ndu̍ o̍o̍ nɔ̍ le̍ kɔ᷄ŋnda̍ŋ dīi̍māndɔ̄ɔ̍. 

8La̍mbūi̍la̍ŋ lā wa̍ lā mɛ̄ndūlāā ta̍u̍ chi̍ɛ̍ī ni̍ŋ, o̍ chīɛ̄ī chōo̍ cho̍o̍ na̍a̍ ŋ̄ wa̍ o̍ 
bɔ̄ŋa᷅ŋndo̍ ni᷄ŋ ndo̍. 

9Po̍ chu̍a̍ pīāāndū pi᷅lɛ̍ dīōla̍ŋ āā Yu̍ti̍kɔ̄ɔ̄, ō wa̍ īchāli̍ o̍ dīō pɔ̄mbɔ̄ɔ̍. Mi̍ lūa̍a̍ŋ mā 
kāndū ndu̍ hūnɔ̄ɔ̍ o̍ hɔ̄l. Pɔ̍ɔ̄ wa̍ hīōūwɔ̄ɔ̍ lāchī kɛ᷅ a̍ sūɛ̍i̍. Mi̍ Yu̍ti̍kɔ̄ɔ̄ hi̍a̍u̍nu᷄ŋ o̍ 
mālɔ̄ pu᷅ŋ. Mbo̍ hīālu᷄ŋ o̍ chīɛ̄ī chōo̍ cho̍o̍ wo̍, o̍ hēlɔ̄ɔ̄ le̍ yāa̍ ko̍ŋ mbo̍ hu᷄ŋ de᷅l lɛ̄ŋ 
kpɔ̍l. Chūā nda̍ chu̍a̍ ndu̍ ni᷅ŋ ndo̍ o̍ wa̍ ni᷅ŋ ō vīlɛ̍i̍. 

10Mi̍ Pɔ̍ɔ̄ tu̍āl. Mbo̍ tūndu᷄ŋ ndu̍ chōo̍ mbo̍ kɔ̄ma᷄ŋ ndu̍. Mbo̍ dīmī āā, “Lā ta̍mbū 
lākɔ̄l te̍. Ō chō yo̍o̍mū.” 

11O̍ ko̍ŋ kɔ̍ɔ̍lī, mi̍ Pɔ̍ɔ̄ mi̍i̍ŋgū o̍ chīɛ̄ī chōo̍ cho̍o̍ wo̍. Mbo̍ kɔ̍ di̍ō nyɛ̄ dīāā kōŋ. Mi̍ 
Pɔ̍ɔ̄ hi̍a̍ū lāchī a̍ sūɛ̍i̍ nāa̍ wāŋnda̍ chūā ha̍a̍a̍ mbo̍ lō o̍ ko̍ŋ mi̍ pāa̍le̍ŋ le̍ sīā. O̍ ko̍ŋ 
kɔ̍ɔ̍lī, mbo̍ māl To̍wāā. 

12Mi̍ wāŋnda̍ līīla̍ po̍ chu̍a̍ pīāāndōo̍ Yu̍ti̍kɔ̄ɔ̄ o̍ chīɛ̄ī ndɔ̄ɔ̍. Ndu̍yɛ̍ mi̍ wāŋnda̍ nāŋ 
kɔ̄l ta̍u̍ le̍ mɛ̄ɛ̍ o̍ mi̍i̍ŋgu̍ yōōmū yɛ̍. 

Pɔɔ̍ ̄ku̍ɛ ̄Mil̍e̍tɔɔ̄ ̄chie̍̍e̍ 
13O̍ ko̍ŋ kɔ̍ɔ̍lī, mi̍ na̍a̍ ŋ̄ hīāū lāchī mi̍ ŋ̄ lūɛ̄ī o̍ dɛ̄ndɛ̄ bɛ̍ndōo̍ ni᷄ŋ mi̍ ŋ̄ kūā A̍sɔ̄ɔ̄ 
chi̍e̍e̍. Lo̍ŋ dɛ̄ndɔ̄ɔ̍ ndu̍ o̍o̍ nɔ̍ le̍ Pɔ̍ɔ̄ chūa̍a̍ ni̍. Ndu̍ wa̍ hīōūwɔ̄ɔ̍ a̍ nɛ̄i̍ ŋ̄pēlōo̍. 
Le̍la̍ŋ, o̍ di̍mūl na̍a̍ le̍ ndu̍ chūa̍a̍ A̍sɔ̄ɔ̄ ni̍. 

14Mɛ̄ɛ̍ o̍ ko̍ma̍l na̍a̍ A̍sɔ̄ɔ̄, mbo̍ hēl o̍ dɛ̄ndɔ̄ɔ̍ ni᷄ŋ. Mi̍ ŋ̄ kūā Mi̍ti̍līŋ chi̍e̍e̍ na̍a̍ nda̍ā. 

15Mi̍ ŋ̄ māl lo̍ŋ di̍i̍māndɔ̄ɔ̍. Mi̍ ŋ̄ fūūlūū o̍ lɛ̄ŋndē ībūŋgāle̍ŋ īkɛ̄i̍, dīōla̍ŋ āā, Chi̍ɔ̍sī. 
Ŋ̄ tōsa̍ pāa̍le̍ŋ lē pīlɛ̍ mi̍ ŋ̄ fūūlūū o̍ lɛ̄ŋndē ībūŋgāle̍ŋ dīōla̍ŋ āā, Sa̍mo̍sī. 
Dīi̍māndɔ̄ɔ̍ mi̍ ŋ̄ fūūlūū Mīle̍tɔ̄ɔ̄ chi̍e̍e̍. 

16O̍ ko̍ŋ kɔ̍ɔ̍lī mi̍ Pɔ̍ɔ̄ kɛ̍ɛ̍sīāā le̍ Ɛ̍fi̍sīā hīōūwɔ̄ɔ̍ chōo̍, yɔ̄ŋi̍ ndu̍ o̍o̍ dɔ̍u̍nu̍ŋ ta̍ma̍la̍ 
o̍ būŋgɛ̄ī E̍e̍sīāve̍ ni᷄ŋ. Ō wa̍ kēlēŋāa̍ le̍ māā tē Mɛ̄lɛ̄ka̍ chɛ᷄l pɛ̍, mī ndu̍ o̍o̍ fu̍u̍lu̍u̍ 
Chūlu̍sɛ̄lɛ̄m a̍ pāa̍le̍ Pɛ̍ŋti̍kɔ̍ɔ̍sīle̍ŋ. 

Pɔɔ̍ ̄cho̍ŋgu̍ŋ la᷅ŋgba̍ā kālla̍ o̍ ku̍ndā wānāā lāāla᷄ŋnda̍ chōo̍ Ɛ̍fis̍īā 
17Pɔ̍ɔ̄ lo̍ Mīle̍tɔ̄ɔ̄ mbo̍ yōōŋgū lāŋgba̍ā kālla̍ le̍ ku̍ndā wānāā lāāla᷄ŋnda̍ Ɛ̍fi̍sīā le̍ 
mā kōma̍l ndu̍. 

18Mɛ̄ɛ̍ nda̍ fūūlu̍u̍, mbo̍ dīmūl nda̍ āā, “La̍ sīnā wāna̍ ya̍ I̍ wa̍ nya̍ tɛ̄ɛ̄ŋ ndo̍, chɔ̍ŋ 
ha̍a̍a̍ a̍ pāa̍le̍ tāse̍le̍ ya̍ I̍ fu̍u̍lu̍u̍ o̍ būŋgɛ̄ī E̍e̍sīāve̍ ni᷄ŋ nde̍ŋ. 

19Le̍ te̍le̍ŋnda̍ fa̍ŋgā Chu̍ūwa̍ chō nɛ̄īla̍ŋ nūūvīa̍a̍ le̍ ya̍ sūɛ̍i̍ mālɔ̄ɔ̍ chōo̍. Le̍ he̍ī, 
mi̍ bi̍ī mɔ̍nɛ̍i̍ ta̍u̍. Kɛ̍ ndu̍yɛ̍, mi̍ hi̍a̍ū lāchī a̍ wa̍llo̍ tōsāa̍ le̍ Māsānɔ̄ɔ̍ Chi̍i̍sū o̍ 
tūsi᷄ŋndo̍ ni᷄ŋ a̍ kōŋu̍llo̍ nāa̍ ndu̍ chu̍a̍. 

20Lā sīnā māā mi̍ di̍mūl nya̍ nyɛ̄ o̍ nyɛ̍ ma̍lā ni̍ŋ nya̍. I̍ vi̍ŋ nyɛ᷅ o̍ nyɛ̄ le̍. Mi̍ pɛ̍ɛ̍kū 
nya̍ a̍ Māsānɔ̄ɔ̍ Chi̍i̍sū o̍kɔ̄ɔ̄, wāŋnda̍ tɛ̄ɛ̄ŋ ni̍ a̍ o̍ chīɛ̄īlā nyāla̍ŋ. 

21Chu̍ūnɔ̄ ni̍, wāna̍ cho̍ Chu̍ūnɔ̄ le̍ ni̍, mi̍ si̍lā nda̍ ō kālā kpo᷅ke̍ māā ā ma᷄l yɔ᷅ŋndā 
ndāla̍ wɔ̍ɔ̍ŋnda̍ŋ mā mūli̍ŋ nāa̍ Mɛ̄lɛ̄ka̍ chūā. Ndu̍yɛ̍, mi̍ si̍lā nda̍ le̍ mā lāāla̍ŋ a̍ 
Ma̍sānɔ̄ nāa̍ Chi̍i̍sū Ki̍li̍tī. 

22O̍ bōōnde̍i̍ he̍ī ni᷄ŋ le̍ Nyi̍nā Mɛ̄lɛ̄ka̍a̍ dīōmndo̍ chɛ̄lɔ̄ɔ̍ I̍ cho̍ kɔ̄la̍ŋ Chūlu̍sɛ̄lɛ̄m, 
mi̍ chē bɛ̍ɛ̍ I̍ si̍nā nyɛ̍ cho̍ ya̍ lākɔ̄ yɔ̄nɔ᷄ŋ lo̍ŋ te̍ ni̍. 

23Ō ya̍ si̍nā wo̍ ko̍ni̍ cho̍ ni̍ māā Nyi̍na̍ Mɛ̄lɛ̄ka̍a̍ dīmu̍l la̍ ō kālā ka̍lā o̍ chi̍e̍e̍ o̍ 
chi̍e̍e̍ ya̍ fu̍u̍lu̍u̍ māā ā chō ya̍ dɔ̄wɔ̄ɔ̄ o̍ chīɛ̄ī mānyūmndo̍ ni᷄ŋ. Ndu̍yɛ̍, mī bi̍ī 
mɔ̍nɛ̍i̍ ta̍u̍. 

24Kɛ̍, I̍ chu̍e̍ bɛ̍ɛ̍ yo̍o̍mū nūu̍ māā ō chō nyɛ̄ o̍ nyɛ̄ le̍, le̍ hāli̍ kpe̍ŋ mī chi̍i̍ wa̍li̍ 
Māsānɔ̄ɔ̍ Chi̍i̍sū ke̍ ya̍ wo̍, ndu̍ yɔ̍nūŋ māā wāŋnda̍ yōōŋgū kɛ̄ndɔ̄ɔ̍ dīmūllo̍ a̍ 
kɛ̄ndɛ̄i̍ Mɛ̄lɛ̄kɛ̍i̍ o̍kɔ̄ɔ̄ ni̍. 

25“Mi̍ I̍ ba̍lū sūɛ̍i̍ Mɛ̄lɛ̄kɛ̍i̍ dīmīo̍o̍ nya̍ tɛ̄ɛ̄ŋ a̍ Māsāle̍ Mɛ̄lɛ̄ka̍le̍ŋ o̍kɔ̄ɔ̄. Ndu̍yɛ̍, I̍ si̍nā 
māā nya̍ kpe̍de̍ lā chi᷅ lɛ̍ ni̍ŋ ya̍ le̍. 

26Le̍la̍ŋ, mī di̍mu̍l nya̍ ō kālā ka̍lā pāa̍le̍ hāūle̍ŋ nde᷅ŋ māā tē wānā o̍ wānā nya̍ 
tɛ̄ɛ̄ŋ o̍ hu̍ŋ kɔ᷅ o̍ nyɛ̄ pālāā fɛ̍ɛ̍ŋ fɛ̍ɛ̍ŋndo̍ ni᷄ŋ pɛ̍, mɛ̄ɛ̍ tɔ̍ɔ̍ya̍ŋ o̍ tɔ̍ɔ̍ya̍ŋ ve᷅ lɛ̍ ya̍ chōo̍ 
le̍ ndu̍ le̍. 

27Mi̍ di̍mūl nya̍ nyɛ̄ o̍ nyɛ̍ Mɛ̄lɛ̄ka̍ kɛ̄ɛ̄si̍a̍a̍ le̍ tōsāa̍, I̍ vi̍ŋ nyɛ̍ o̍ nyɛ̄ le̍. 

28Le̍la̍ŋ, lā mānda̍ nya̍ pi̍la̍ a̍ wānāā Nyi̍na̍ Mɛ̄lɛ̄ka̍a̍ ō ke̍ nya̍ le̍ māndāa̍ wa̍. Mɛ̄ɛ̍ 
wānā ma̍ndāā sāa̍ māndā sa̍a̍ ndūa̍a̍ yɛ̍, le̍nde̍ nya̍ mānda̍ ku̍ndā wānāā lāāla᷄ŋa̍a̍ 
Mɛ̄lɛ̄ka̍a̍ ni̍. Kāni̍ fo̍ndōle̍, pīɔ̍m po̍ ndɔ̄ɔ̍ vī wo̍ ndu̍ to̍sa̍ ni̍, mi̍ ku̍ndā wānāā 
lāāla᷄ŋnda̍ wā le̍ Mɛ̄lɛ̄ka̍. 

29I̍ si̍nā māā te̍ I̍ fa̍ŋa̍ŋ pɛ̍, wāŋnda̍ chō hūnɔ̄ɔ̄ lūɛ̄īyɔ̄ɔ̄ nya̍ tɛ̄ɛ̄ŋ mā tɛ̄ɛ̄mbu̍u̍ 
ku̍ndā wānāā lāāla᷄ŋnda̍, mɛ̄ɛ̍ vīsīāā bīyāa̍ lūɛ̄ī sa̍ā ku̍ndāa̍ tɛ̄ɛ̄ŋ yɛ̍. 

30Nya̍ pi̍la̍ kpe̍e̍kpe̍i̍, wāŋnda̍ chō chɔ̄nɔ᷄ŋ nya̍ tɛ̄ɛ̄ŋ mā sīīŋgu̍u̍ tōnya̍a̍ sūɛ̍i̍ 
lāchōōwā, le̍ hāli̍ kpe̍ŋ mī wānāā lāāla᷄ŋnda̍ tōl nda̍ kɔ̄ɔ̄lī. 

31Le̍la̍ŋ, lā mānda̍ŋ. Lā lōōnu̍ŋ māā le̍ wɔ̄sīla̍ŋ lā yāa̍ I̍ cho̍ nya̍ sīlāa̍ ī dīi̍ a̍ ī chɔ̄l 
a̍ mɛ̍mi̍a̍ŋ o̍ hɔ̄l. 

32“Le̍la̍ŋ, I̍ ma̍l nya̍ Mɛ̄lɛ̄ka̍ o̍ bā. Ndu̍yɛ̍, yo̍o̍ŋgōo̍ a̍ kɛ̄ndɛ̄i̍ ndūɛ̍i̍ o̍kɔ̄ɔ̄ ō chō nya̍ 
māndā. Yōōŋgōo̍ ho̍ō nɔ̄lā mbō lūe̍i̍ nya̍ kpāāyāa̍. Ndu̍yɛ̍, o̍ mɛ̄ɛ̄lu̍la̍ŋ mbō kē nya̍ 
nyɛ̄ kɛ̄ndɛ̄ o̍ nɔ̍ le̍ wānāa̍ Mɛ̄lɛ̄ka̍a̍ fa̍ū wo̍.” 

33Mi̍ Pɔ̍ɔ̄ hi̍a̍ū lāchī a̍ sūɛ̍i̍ āā, “I̍ lu̍e̍i̍ yɔ̍ le̍hɔ̍l o̍ nyɛ̄ sɔ̄lāā pi̍la̍, kɛ̄lɛ̄ŋgāā nyɛ̄ 
chūɛ̄ɛ̄na᷄ŋ pi̍la̍ le̍. 

34Nya̍ pi̍la̍ lā sīnā māā o̍ sāāŋgīāā ya̍ sa̍a̍ŋgīāā a̍ bālā nīla̍ŋ ndo̍, ya̍ a̍ chāāŋāā nīa̍a̍, 
na̍a̍ ŋ̄ sōlīŋ ba̍ hāvɛ̍i̍ o̍ bā hāvɛ̍i̍ ni̍. 

35I̍ chɔ̍m nya̍ a̍ nyɛ̄ o̍ nyɛ̄ ya̍ to̍sa̍, māā le̍ mī ŋ̄ nɔ̄la̍ le̍ wānāa̍ nɔ̍ kpa̍a̍yā to̍sāā nyɛ̄ 
le̍ wa̍ mālāa̍, mɛ̄ɛ̍ mī ŋ̄ tōsa̍ wa̍llo̍ le̍nde̍ o̍ ka̍lā ka̍lā. Ndu̍yɛ̍, ŋ̄ lōōnu̍ŋ di̍ōmndā 
Māsānɔ̄ɔ̍ Chi̍i̍sū pi̍la̍ di̍mi̍ la̍ŋ. Mbo̍ dīmī āā, ‘Wāŋndo̍ nyɔ̄ɔ̍ kīo̍o̍ ndu̍ wānā hi̍o̍ū 
sa̍lāa̍ sɔ̄lā a̍ wāŋndo̍ nu̍m nyɔ̄ɔ̍ kīo̍o̍.’ ” 

36Mɛ̄ɛ̍ Pɔ̍ɔ̄ chi̍i̍ sūɛ̍i̍, mbo̍ bāŋ wūla̍ŋ nda̍ nda̍ā fa̍ū, ma̍ pīɛ̄ī Mɛ̄lɛ̄ka̍. 

37O̍ ko̍ŋ kɔ̍ɔ̍lī, ma̍ chāŋ. Ndu̍yɛ̍, ma̍ kɔ̄ma᷄ŋ ndu̍, ma̍ sɔ̄sā ndu̍ kūu̍wo̍ le̍ ndu̍ 
chōŋgɔ᷄ŋndo̍. 

38Nyɛ̍ to̍sa̍ mi̍ mɔ̍nɛ̍i̍ bīī nda̍ bīyɔ̄ɔ̄ bɛ̄ndōo̍ wo̍ ndu̍ cho̍ dīmī o̍ di̍mi̍ māā ā chi᷅ lɛ̍ 
ni̍ŋ ndu̍ le̍ wo̍ ni̍. O̍ mɛ̄ɛ̄lu̍la̍ŋ, ma̍ līīla̍ ndu̍ o̍ dɛ̄ndɛ̄ bɛ̍ndōo̍. 

Wa̍lta̍ Wānāa̍ Chi̍is̍ūa̍a̍ 21 

Pɔɔ̍ ̄ku̍ɛ ̄Chūlu̍sɛl̄ɛm̄ 
1Mɛ̄ɛ̍ na̍a̍ ŋ̄ chōŋgu̍ŋ nda̍, mi̍ ŋ̄ māl. Mi̍ dɛ̄ndɛ̄ bɛ̍ndōo̍ kūā sa̍kpō a̍ na̍a̍. Mi̍ ŋ̄ 
fūūlūū o̍ lɛ̄ŋndē ībūŋgāle̍ŋ dīōla̍ŋ āā, Kɔ̍ɔ̄. Dīi̍māndɔ̄ɔ̍, mi̍ ŋ̄ fūūlūū o̍ lɛ̄ŋndē 
ībūŋgāle̍ŋ dīōla̍ŋ āā, Lu̍o̍di̍sī. Mɛ̄ɛ̍ na̍a̍ ŋ̄ chɛ᷄ŋ lo̍ŋ, mi̍ ŋ̄ kūā Pāta̍lūā chi̍e̍e̍. 

2Pāta̍lūā lo̍ŋ na̍a̍ ŋ̄ kōma̍l dɛ̄ndɛ̄ bɛ̍ndōo̍ le̍ kɔ̄la̍ŋ o̍ lɛ̄ŋndē Fōni̍i̍sīāāle̍ŋ ni᷄ŋ ni̍. Mi̍ 
ŋ̄ hēl lēni᷄ŋ. Mbo̍ kāndū kɔ̄la̍ŋ a̍ na̍a̍ o̍ mɛ̄ŋnda̍ŋ chōo̍. 

3Mɛ̄ɛ̍ na̍a̍ ŋ̄ chē lɛ̄ŋndē Sa̍i̍pūlɔ̄ɔ̄le̍ŋ pɛ̍ɛ̍ŋ, mi̍ ŋ̄ mɛ̄ī le̍ŋ o̍ bā mīāllo̍ chōo̍. Mi̍ ŋ̄ 
tūūsū. O̍ ko̍ŋ kɔ̍ɔ̍lī, mi̍ ŋ̄ fūūlūū o̍ lɛ̄ŋndē Si̍i̍lūīāle̍ŋ ni᷄ŋ. Mi̍ dɛ̄ndɛ̄ bɛ̍ndōo̍ sīm 
Ta̍a̍yā chi̍e̍e̍. Mi̍ ŋ̄ tūāl. Ndu̍yɛ̍, lo̍ŋ nda̍ a̍a̍ nɔ̍ le̍ wōlɔ̄ɔ̄la̍ wa̍ o̍ dɛ̄ndɔ̄ɔ̍ ni᷄ŋ nda̍ŋ 
tūsīo̍o̍ ni̍. 

4Mi̍ ŋ̄ sāālu᷄ŋ wa̍nāā lāāla᷄ŋnda̍ ā pūm Ta̍a̍yā lo̍ŋ. Mi̍ ŋ̄ lō nda̍ o̍ bɛ̄ŋgu̍ cho̍o̍ le̍ lɔ̍ɔ̍ 
ō pīlɛ̍. O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ tōsā ma̍ dīmūl Pɔ̍ɔ̄ māā ō hi̍a̍ū Chūlu̍sɛ̄lɛ̄m 
te̍. 

5Kɛ̍, mɛ̄ɛ̍ pālɛ̍i̍ na̍a̍ ŋ̍ nɔ̍ le̍ wāa̍ lātūlu̍ a̍ nda̍ ve̍ hīōū, mi̍ ŋ̄ bīī nɛ̄īyo̍ le̍ kɔ̄la̍ŋ. Nda̍ 
kpe̍de̍, a̍ lāāndāā ndāa̍, a̍ chūāūwāā ndāa̍ ma̍ hūŋ na̍a̍ līīla̍. Mi̍ ŋ̄ hūŋ o̍ pīo̍o̍ kɔ̄ŋgɔ̍. 
Mi̍ ŋ̄ bāŋ wūla̍ŋ o̍ si̍o̍ōŋnde̍ chōo̍, mi̍ ŋ̄ pīɛ̄ī Mɛ̄lɛ̄ka̍. 

6O̍ ko̍ŋ kɔ̍ɔ̍lī, mi̍ ŋ̄ chōŋga᷅ŋ ve᷅llāa̍ vēllē. Mi̍ na̍a̍ ŋ̄ hēl o̍ dɛ̄ndɛ̄ bɛ̍ndōo̍ ni᷄ŋ, mi̍ nda̍ 
mīīŋgū o̍ nda̍ lo̍. 

7Mi̍ ŋ̄ cha᷄ŋ Ta̍a̍yā. Mi̍ ŋ̄ hīāū lāchī a̍ kɔ̄la̍ŋ o̍ mɛ̄ŋnda̍ŋ chōo̍. Mi̍ ŋ̄ fūūlūū To̍le̍māī 
chi̍e̍e̍. Mi̍ ŋ̄ kɔ̍ yi᷅l wānāā lāāla᷄ŋnda̍ lo̍ŋ. Mi̍ ŋ̄ chūā pāa̍le̍ŋ lē pīlɛ̍ na̍a̍ nda̍ā. 

8Dīi̍māndɔ̄ɔ̍, mi̍ ŋ̄ cha᷄ŋ To̍le̍māī lo̍ŋ, mi̍ ŋ̄ fūūlūū Sīsāli̍a̍ā chi̍e̍e̍. Mi̍ ŋ̄ kūā o̍ chīɛ̄ī 
wānā di̍mīāā yōōŋgū kɛ̄ndɛ̍ Mɛ̄lɛ̄ka̍a̍, Fi̍li̍pāī. Mi̍ ŋ̄ vīāū ndu̍ o̍ bɛ̄ŋgu̍ cho̍o̍ wa̍a̍lī. 
Fi̍li̍pī wo̍ ho̍ō nda̍ nda̍ a̍a̍ hɛ̄li̍ lɔ̍ɔ̍ nda̍ hɛ̄li̍ wānāā ŋɔ᷄mmɛ̍ū wa̍ Chūlu̍sɛ̄lɛ̄m chi̍e̍e̍ 
wo̍ ni̍. 

9Ndu̍ o̍o̍ nɔ̍ chūāāmbūāā lāāndūāā yūfu̍a̍a̍ nda̍ hi̍ɔ̍ɔ̍lu̍. Ndu̍yɛ̍, wānāa̍ su̍a̍ā le̍ 
Mɛ̄lɛ̄ka̍ wa̍ nda̍ wa̍ ni̍. 

10Mi̍ ŋ̄ vīāū lo̍ŋ le̍ pālɛ̍i̍ ī ti᷄ŋ. O̍ ko̍ŋ kɔ̍ɔ̍lī, mi̍ wāna̍ su̍a̍ā le̍ Mɛ̄lɛ̄ka̍ wo̍ ō pūm cha᷄ŋ 
o̍ lɛ̄ŋndē Chūdi̍a̍āle̍ŋ ni᷄ŋ, dīōla̍ŋ A̍ka̍bɔ̄ɔ̄. 

11Mbo̍ hūŋ nāa̍ na̍a̍ chūā. Mbo̍ chūā yāu̍le̍ Pɔ̍ɔ̄ le̍ŋ. Mbo̍ yīī ndu̍ pi̍la̍ bāla̍ŋ a̍ pēlo᷄ŋ 
a̍ le̍ŋ. Mbo̍ dīmī āā, “Nyi̍na̍ Mɛ̄lɛ̄ka̍a̍ dīmi̍ āā, ‘Nu̍a̍ā Chu̍ūwa̍ chō wāna̍ nɔ̍ yāu̍le̍ŋ 
nde᷅ŋ ndo̍ yīī Chūlu̍sɛ̄lɛ̄m ni̍, ndu̍yɛ̍, mā ma᷄l ndu̍ wānāa̍ cho̍ a̍ Chu̍ū le̍ wa̍ o̍ bā.’ ” 

12Mɛ̄ɛ̍ na̍a̍ ŋ̄ tūēī nyɛ̄ A̍ka̍bɔ̄ɔ̄ di̍mi̍ wo̍, na̍a̍ ni̍ a̍ chāāŋāā nāa̍ wa̍ lo̍ŋ nda̍, mi̍ ŋ̄ 
nyɔ̄ɔ̄lū Pɔ̍ɔ̄ māā ō ku̍ā Chūlu̍sɛ̄lɛ̄m te̍. 

13Kɛ̍, mi̍ Pɔ̍ɔ̄ mūlī āā, “Lā vɛ᷅ mi̍ lā wā cha᷄ŋndo̍ nu̍a̍ā mī lā lūēī kɔ᷅l nūu̍ mɔ̍nɛ̍i̍? Ō 
cho̍ wɔ̍ le̍ yīīyo̍ su̍e̍e̍ sɔ̍lāa̍ Chūlu̍sɛ̄lɛ̄m chi̍e̍e̍ le̍, kɛ̍, I̍ cho̍ ō bɛ̄ɛ̄ndīa̍ŋ le̍ pīɔ̍mndo̍ 
sɔ̄lāa̍ lo̍ŋ le̍ Māsānɔ̄ɔ̍ Chi̍i̍sū.” 

14Mɛ̄ɛ̍ na̍a̍ ŋ̄ būmba̍ ndu̍ kɔ̄llo̍ mūlī, mi̍ ŋ̄ māl ndu̍. Mi̍ ŋ̄ dīmī āā, “Nyɛ̄ o̍ nyɛ̄ yɔ̄nu̍ŋ 
mɛ̄ɛ̍ Māsānɔ̄ɔ̍ Mɛ̄lɛ̄ka̍ hɛ̄na̍ŋ māā ō yɔ̄nu̍ŋ yɛ̍.” 

15O̍ ko̍ŋ kɔ̍ɔ̍lī, mi̍ ŋ̄ tōōsīāā wōlɔ̄ɔ̄lā nāāla̍ŋ, mi̍ ŋ̄ hīāū le̍ kɔ̄la̍ŋ Chūlu̍sɛ̄lɛ̄m. 

16Mi̍ wānāā lāāla᷄ŋnda̍ ā ti᷄ŋ Sīsāli̍a̍ā ā līīla̍ na̍a̍. Ma̍ kūā a̍ na̍a̍ o̍ chīɛ̄ī wāna̍ na̍a̍ ŋ̍ 
nɔ̍ le̍ wāa̍ o̍ bɛ̄ŋgu̍ cho̍o̍ wo̍, dīōla̍ŋ Ma̍sɔ̄ŋ. O̍ lɛ̄ŋndē Sa̍i̍pūlɔ̄ɔ̄le̍ŋ ni᷄ŋ pōo̍ ho̍ō ndu̍ 
o̍o̍ fu̍la̍ ni̍. Ndu̍yɛ̍, ō wa̍ ni᷅ŋ wānā la̍a̍la᷄ŋ le̍ te̍le̍ŋ vi̍lɛ̄ī. 

Pɔɔ̍ ̄ku̍ɛ ̄Chēmis̍i ̍yīlɔɔ̄ ̄
17Mɛ̄ɛ̍ na̍a̍ ŋ̄ fūūlu̍u̍ Chūlu̍sɛ̄lɛ̄m, mi̍ wānāā lāāla᷄ŋnda̍ dēmūl na̍a̍ a̍ kɔ̄l kɛ̄ndɛ̄. 

18Dīi̍māndɔ̄ɔ̍, mi̍ ŋ̄ kūā Chēmi̍si̍ yīlɔ̄ɔ̄ na̍a̍ Pɔ̍ɔ̄ wa̍ā. Ndu̍yɛ̍, lāŋgba̍ā kālla̍ kpe̍de̍ 
le̍ ku̍ndā wānāā lāāla᷄ŋnda̍ ā wa̍ o̍ hɔ̄lndɔ̄. 

19Mɛ̄ɛ̍ Pɔ̍ɔ̄ yi̍l nda̍, mbo̍ dūāūnu᷄ŋ ko̍na̍ a̍ nyɛ̄ o̍ nyɛ̄ fe̍e̍ Mɛ̄lɛ̄ka̍ tōsa̍ wānāa̍ cho̍ a̍ 
Chu̍ū le̍ wa̍ tɛ̄ɛ̄ŋ, te̍le̍ŋ o̍ wa̍ wa̍li̍ Mɛ̄lɛ̄ka̍a̍ tōsāa̍ wo̍. 

20Mɛ̄ɛ̍ nda̍ tūēī nyɛ̄ Pɔ̍ɔ̄ di̍mi̍ wo̍, ma̍ sāŋgālā Mɛ̄lɛ̄ka̍. O̍ ko̍ŋ kɔ̍ɔ̍lī, ma̍ dīmūl Pɔ̍ɔ̄ 
āā, “Chāa̍ŋ nāa̍, nūm pi̍la̍ ā chē mɛ̄ɛ̍ Chu̍ūwa̍ wāa̍la̍ŋ ta̍u̍ a̍ si̍mnu᷄ŋ wa̍nāā lāāla᷄ŋ 
yɛ̍. Ndu̍yɛ̍, nda̍ kpo̍u̍ ā chō wānāā mānda᷄ŋ bɛ̍ndū le̍ sāwāla̍ Mɛ̄lɛ̄ka̍la̍ŋ māndāa̍. 

21Wāŋnda̍ ā dīmu̍l nda̍ a̍ nūm o̍kɔ̄ɔ̄, māā nūm chō kēīyo̍ Chu̍ūwa̍ a̍ cho̍ o̍ lɛ̄ŋīī 
wānāa̍ cho̍ a̍ Chu̍ū le̍ wa̍ ni᷄ŋ nda̍ dīmūllo̍ māā ā ma̍ndā sāwāla̍ Mɛ̄lɛ̄ka̍ ke̍ Mūu̍sē 
le̍ na̍a̍ la̍ŋ te̍. Kāni̍ fo̍ndōle̍, māā nūm dīmī māā ā hi̍vī chūāūwāā ndāa̍ o̍ chīɛ̄ī 
kɔ̄ɔ̄lī le̍. Ndu̍yɛ̍, māā ā chu̍ā ka̍ā nāa̍ māChu̍ūwo̍ le̍.” 

22Ma̍ nyūnā Pɔ̍ɔ̄ āā vɛ̄ɛ̍nɛ̍, “Yɛ̄ɛ̍nɛ̍ na̍a̍ ŋ̄ tōsa̍ yɛ̍ nɛ̍? Kāni̍, ā chō tūēīyɔ̄ɔ̄ māā nūm 
hīŋ. 

23Le̍la̍ŋ, to̍sa̍ mɛ̄ɛ̍ na̍a̍ ŋ̄ chō nu̍m dīmūl lɛ̍. Pūa̍a̍ ā hīɔ̍ɔ̍lu̍ a̍ cho̍ na̍a̍ tɛ̄ɛ̄ŋ ma̍ chūā 
būŋgɛ̄i̍ ī kālā ka̍lā nāa̍ Mɛ̄lɛ̄ka̍ chūā. 

24Lā kɔ̍ nya̍ nda̍ā mī lā kɔ̍ sɔ̍lā dīndīo̍o̍ Mɛ̄lɛ̄ka̍ o̍ hɔ̄l lātūlu̍. Ndu̍yɛ̍, mī nūm pa̍a̍wa̍ 
nyɛ̍ nda̍ a̍a̍ nɔ̍ le̍ pāāwāa̍ le̍ dīōndɔ̄ɔ̍ ndāa̍ wo̍. O̍ ko̍ŋ, pūa̍a̍ ha̍ā nɔ̄lā mā sēndi̍ 
yu̍ŋgu̍lta̍ŋ. Tē a̍ to̍sa̍ he̍ī pɛ̍, ko̍ŋ to̍sā mī wāŋnda̍ kpe̍de̍ a̍ si̍na̍ māā nyɛ̄ o̍ nyɛ̄ nda̍ 
dīmi̍ a̍ nūm o̍kɔ̄ɔ̄ māā ō cho̍ to᷅nya̍ le̍. Ndu̍yɛ̍, ko̍ŋ to̍sā mā sīna̍ māā nɛ̄i̍ sāwāla̍ 
Mɛ̄lɛ̄ka̍ ke̍ Mūu̍sē le̍ na̍a̍ la̍ŋ lā dīmi̍ māā wāŋnda̍ ā kɔ̍ le̍cho̍o̍ wo̍, māā lē chōo̍ 
nūm pi̍la̍ bɛ̍ɛ̍ nūm chō kɔ̄la̍ŋ ni̍. 

25Kɛ̍ ndu̍yɛ̍, mi̍ ŋ̄ pōōnyīāl wānāa̍ cho̍ a̍ Chu̍ū le̍ wa̍ a̍ si̍mnu᷄ŋ wa̍nāā lāāla᷄ŋ nda̍ 
yāu̍wo̍. Mi̍ ŋ̄ dīmī a̍a̍, ‘Lā di̍ā nyɛ̄ dīāā lāsōōlu̍u̍ wo̍ le̍. Lā di̍ā kōo̍ma̍ vīsī le̍. Lā di̍ā 

vīsī nda̍ dīī ā so̍lī ko̍o̍ma̍ ndūa̍ŋ ndo̍ le̍. Ndu̍yɛ̍, lā hi̍nī a̍ wāna̍ cho̍ la̍a̍ nu̍m 
kɛ̄lɛ̄ŋgāā pɔ̍nɔ̍ nu̍m te̍ wo̍ le̍.’ ” 

26O̍ ko̍ŋ kɔ̍ɔ̍lī, mi̍ Pɔ̍ɔ̄ ku̍ā dīi̍māndɔ̄ɔ̍ nda̍ pūa̍a̍ hi̍ɔ̍ɔ̍lu̍a̍a̍ ka̍ŋ. Mbo̍ sɔ̄lā dīndīo̍o̍ 
Mɛ̄lɛ̄ka̍ o̍ hɔ̄l nda̍ nda̍ā. Ndu̍yɛ̍, mbo̍ kūā o̍ chīɛ̍i̍ ni᷄ŋ. Mbo̍ kɔ̍ chɔ᷅m te̍le̍ŋ pālɛ̍i̍ 
di̍ndīāā kēŋ ndi̍ i̍i̍ nɔ̍ le̍ mɛ̄ɛ̄lōo̍ wo̍. Kāni̍, te̍le̍ŋ ko̍ŋ nda̍ a̍a̍ nɔ̍ le̍ sa̍lāa̍ sōlīo̍o̍ le̍ 
nda̍ a̍ pi̍lɛ̍ŋ pi̍lɛ̍ŋ nda̍ fa̍ū ni̍. 

Chu̍ūwa̍ de᷄l Pɔɔ̍ ̄chōo̍ o̍ chīɛi̍ ̍Mɛl̄ɛk̄a̍a̍ niŋ᷄ 
27Mɛ̄ɛ̍ pālɛ̍i̍ ŋɔ̍mmɛ̍ū ve̍ ī wa̍ le̍ chūwɔ̄ɔ̍, mi̍ Chu̍ūwa̍ ā pūm a̍ fu̍la̍ o̍ būŋgɛ̄ī 
E̍e̍sīāve̍ ni᷄ŋ nda̍ sāālu᷄ŋ Pɔ̍ɔ̄ o̍ chīɛ̍i̍ Mɛ̄lɛ̄ka̍a̍ ni᷄ŋ. Ma̍ tōsā mi̍ fāŋgāa̍ ō dūāūnu᷄ŋ 
tu̍mbe̍ a̍ Pɔ̍ɔ̄ ma̍ dēl ndu̍ chōo̍. 

28Ma̍ dēŋī chōo̍ cho̍o̍ āā, “Chāāŋāā nāa̍ lā hu᷄ŋ. Mi̍ che᷄ŋ po̍ cho̍ bālɔ̄ɔ̍ a̍ wāŋnda̍ 
pɛ̄ɛ̄kōo̍ bā o̍ bā fe̍e̍ mbō tōsā mā pɛ̄ɛ̄sā wa̍nāā nāa̍ wo̍. Ndu̍ cho̍ tōsāa̍ ni̍ mī 
wāŋnda̍ pɛ̄ɛ̄sā sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ a̍ chīɛ̄ī na̍a̍ ŋ̄ sōlī ho̍ō sa̍lāa̍ 
wo̍. O̍ ko̍ŋ kɔ̍ɔ̍lī, ō hīŋ bɛ̍ɛ̍ a̍ wānāa̍ cho̍ a̍ Chu̍ū le̍ wa̍ o̍ chīɛ̄ī na̍a̍ ŋ̄ sōlī sa̍lāa̍ wo̍ 
ni᷄ŋ, a̍ nɔ̍ mā lūɛ̄ī lēni᷄ŋ te̍ wa̍, ma̍ tɛ̄ɛ̄mbūū fo̍nda᷄ŋ cho̍ ho̍ō le̍ Mɛ̄lɛ̄ka̍ wo̍.” 

29Chɔ̄ nda̍ chē Tīlōfi̍mɔ̄ɔ̄, wānā wa̍ā Ɛ̍fi̍sīā lātūlu̍ a̍ Pɔ̍ɔ̄ Chūlu̍sɛ̄lɛ̄m ndo̍, ā wa̍ ko̍ 
kɔ̍l māā Pɔ̍ɔ̄ ndu̍ o̍o̍ lu̍ɛ̍ī a̍ ndu̍ o̍ chīɛ̍i̍ Mɛ̄lɛ̄ka̍a̍ ni᷄ŋ. Le̍la̍ŋ nda̍ dīmi̍ le̍nde̍ ni̍. 

30Mi̍ wo̍o̍lūŋ wo̍o̍lūŋ bɛ̄ndōo̍ tīū chi̍o̍o̍ si̍lɔ̍. O̍ ko̍ŋ kɔ̍ɔ̍lī, mi̍ wāŋnda̍ kūā a̍ kīlta̍ŋ 
ma̍ dēl Pɔ̍ɔ̄ chōo̍. Ma̍ sāsū ndu̍ ma̍ fūlā a̍ ndu̍ o̍ bɛ̍ɛ̄. Mɛ̄ɛ̍ nda̍ sōli̍ ndu̍ o̍ bɛ̍ɛ̄, ma̍ 
kīīndīāā dīōla̍ŋ o̍ chīɛ̍i̍ Mɛ̄lɛ̄ka̍a̍. 

31Cho̍be̍ mī fāŋgā ko̍ŋ ndu̍ o̍o̍ di̍ī Pɔ̍ɔ̄. Kɛ̍ mi̍ ī yɔ̄nu᷄ŋ ki̍nɛ̍i̍, mi̍ wānā pi᷅lɛ̍ kɔ̍ di̍mūl 
wānā bɛ̍ndū Lu̍o̍ma᷅ŋnda̍ o̍ cho̍ so̍vɛ̄i̍ya̍ bōlle̍ŋ ndo̍ māā wāŋnda̍ Chūlu̍sɛ̄lɛ̄m 
kpo̍u̍ ā ma᷄l sɔ̍ŋgɔ̄ bɛ̄ndōo̍. 

32Mɛ̄ɛ̍ nda̍ dīmu̍l wānā bɛ̍ndū kōŋ le̍nde̍, mbo̍ chūā wānāā bɛ̄ndūāā so̍vɛ̄i̍ya̍ ā 
ti᷄ŋ a̍ wa̍ ndu̍ o̍ bā bɛ̄ŋgu̍ wa̍ a̍ so̍vɛ̄i̍ya̍ lē pīlɛ̍ kpe̍. Ma̍ kūā a̍ kīlta̍ŋ nāa̍ fāŋgāa̍ wa̍ 
wa̍. Mɛ̄ɛ̍ wāŋnda̍ chē ndu̍ hūnɔ̄ɔ̍ a̍ so̍vɛ̄i̍ya̍, ma̍ pɛ̄ŋgī Pɔ̍ɔ̍l lɔ̄ɔ̍. 

33O̍ ko̍ŋ kɔ̍ɔ̍lī, mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ kūā mbo̍ kɔ̍ bi̍ī Pɔ̍ɔ̄. Mbo̍ 
lō o̍ ko̍ŋ mbo̍ tōsā ma̍ dūāū ndu̍ o̍ yɔ̄lɔ᷄ŋ sālā tīɔ̍ɔ̍ŋ. Mbo̍ nyūnā wāŋnda̍ āā vɛ̄ɛ̍nɛ̍, 
“Wāna̍ māā vɛ̄ɛ̍nɛ̍ po̍o̍ ho̍ō chō yɛ̄? Ndu̍yɛ̍, ō yɛ̄ɛ̍nɛ̍ o̍ to̍sa̍ yɛ̄?” 

34Kɛ̍ ā mūli̍ nyu̍nā ndɔ̄ɔ̍ sa̍na̍a̍ le̍. Ha̍ā dīmi̍ pɛ̍ he̍ī, ha̍ā dīmi̍ he̍ī. Bɔ̄ɔ̄lūūwo̍ wa̍ 
ta̍u̍ ta̍u̍ ō sɔ̄la̍ di̍ōm mūlīāā sa̍na̍a̍ le̍. Le̍la̍ŋ, mi̍ wānā bɛ̍ndōo̍ dīmūl pūa̍a̍ ndūa̍a̍ 
āā, “Lā kɔ̍ a̍ ndu̍ mī la̍ kɔ̍ wo̍ū ndu̍ o̍ chīɛ̄ī kālā ka̍lāa̍ ni᷄ŋ ō ya̍a̍mɔ̍ɔ̍ nɔ̍lā pi̍ɔ̍lɔ̄ɔ̄ chɔ̍ 
chɔ̍ le̍ wo̍.” 

35Mɛ̄ɛ̍ nda̍ fūūlu̍u̍ a̍ Pɔ̍ɔ̄ le̍ hēlɔ̄ɔ̍ chīɛ̄ī ni̍ŋ, mi̍ fāŋgāa̍ tūūlū kɔ̄l. Ma̍ kāndū dēŋīo̍o̍. 
Le̍ he̍ī, mi̍ so̍vɛ̄i̍ya̍ chūā ndu̍ ma̍ kūā a̍ ndu̍. 

36Mi̍ wāŋnda̍ tūāl ndu̍ kɔ̄ɔ̄lī a̍ dēŋīo̍o̍. Mā dīmī āā, “Lā kɔ̍ di̍ī ndu̍. Lā kɔ̍ di̍ī ndu̍.” 

Pɔɔ̍ ̄so̍ō nāa̍ wāŋnda̍ chūā le̍ ndu̍ pil̍a̍ chīɔū̄wo̍ 

37Mɛ̄ɛ̍ nda̍ wa̍ le̍ Pɔ̍ɔ̄ lūēīyo̍ o̍ chīɛ̄ī kālā ka̍lāa̍ ni᷄ŋ, mbo̍ dīmūl wānā bɛ̍ndu̍ cho̍ 
so̍vɛ̄i̍ya̍ bōlle̍ŋ ndo̍ o̍ Kīli̍kīi̍ye̍ ni᷄ŋ āā, “I̍ hɛ̍na̍ŋ mī so̍ō nāa̍ nūm chu̍a̍.” Mi̍ wānā 
bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ nyūnā ndu̍ āā, “Ye̍ē ā dīmī Ki᷅li̍kīi̍ye̍? 

38Mɛ̄ɛ̍ ō cho̍ nu᷅m te̍ cho̍ lāŋu̍nɔ̍ chɛ̍ŋ I̍chi̍pī te̍le̍ŋ pi᷅lɛ̍ mbo̍ chūā wānāā dīūwāā 
wāa̍la̍ŋ lā hīɔ̍ɔ̍lu̍ mbo̍ sɔ̄nda᷄ŋ a̍ nda̍ o̍ po̍llo̍ ni᷄ŋ le̍ sɔ̍ŋgɔ̄ɔ̍ a̍ lɛ̄ŋnde̍ŋ ndo̍ le̍?” 

39Mi̍ Pɔ̍ɔ̄ mu̍lī āā, “Chu̍ūnɔ̄ɔ̍ ya̍ cho̍ ni̍. Ndu̍yɛ̍, pi̍la̍chi̍e̍e̍ wa̍ā o̍ chi̍e̍e̍ lēbɛ̄ɛ̄ bɛ̄ndōo̍ 
Ta̍a̍sɔ̄ɔ̄, o̍ būŋgɛ̄ī Sīli̍i̍sīāāve̍ ni᷄ŋ ya̍ I̍ cho̍ ni̍. Yāndi̍i̍ ke̍ ya̍ fo̍ndāa̍ mi̍ so̍ō nāa̍ 
wāŋnda̍ chūā.” 

40Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ ō ke̍ ndu̍ fo̍ndāa̍. Mi̍ Pɔ̍ɔ̄ si᷅m nāa̍ te̍māa̍ 
o̍ chīɛ̄ī kālā ka̍lāa̍ dīō. Mbo̍ hēēlūl wāŋnda̍ bāa̍ le̍ mā ya᷄ŋ ndu̍ nīla̍ŋ. Mɛ̄ɛ̍ nda̍ mēi̍, 
mi̍ Pɔ̍ɔ̄ ka̍ndū sūɛ̍i̍ nāa̍ nda̍ chūā o̍ Hi̍būlūi̍ye̍ ni᷄ŋ āā, 

Wa̍lta̍ Wānāa̍ Chi̍is̍ūa̍a̍ 22 

1“Chāa̍ŋāā nīa̍a̍ a̍ wāŋ bānāa̍, lā ya᷄ŋ ya̍ ni᷅la̍ŋ mī I̍ kɔ̍ɔ̍sa̍ le̍ ya̍ pi̍la̍.” 

2Mɛ̄ɛ̍ nda̍ tūēī ndu̍ sūɛ̍i̍ nāa̍ nda̍ chūā o̍ Hi̍būlūi̍ye̍ ni᷄ŋ, ma̍ chɔ̄ɔ̄lū mēī do̍ŋ. Mi̍ Pɔ̍ɔ̄ 
hi̍a̍ū lāchī a̍ sūɛ̍i̍. 

3Mbo̍ dīmī āā, “Chu̍ūnɔ̄ɔ̍ ya̍ I̍ cho̍ ni̍. Ndu̍yɛ̍, Ta̍a̍sɔ̄ɔ̄ o̍ būŋgɛ̄ī Sīli̍i̍sīāāve̍ ni᷄ŋ nda̍ 
vēlū ya̍ ni̍. Kɛ̍ ndu̍yɛ̍, Chūlu̍sɛ̄lɛ̄m chi̍e̍e̍ na̍nu᷄ŋ nda̍ mānda̍ ya̍ ni̍. Mi̍ I̍ sɔ̍lā pɛ̄ɛ̄kōo̍ 
Kāme̍līāl o̍ bā bɛ̄ŋgu̍. Mi̍ sɔ̍lā pɛ̄ɛ̄kōo̍ ō kālā ka̍lā a̍ mɛ̄ɛ̍ ya̍ I̍ ma̍ndā sa̍wāla̍ nda̍ 
chɔ᷄m fi̍nyāā nāā ma̍māa̍ sīndɛ̄ la̍ŋ yɛ̍. Ndu̍yɛ̍, mi̍ I̍ chu̍ā wa̍li̍ Mɛ̄lɛ̄ka̍a̍ a̍ bāla̍ŋ lā 
tīɔ̍ɔ̍ŋ kpe̍e̍kpe̍i̍, mɛ̄ɛ̍ nya̍ chō tōsāa̍ hāū nu̍a̍ā yɛ̍ ko̍ni̍. 

4O̍ ko̍ŋ kɔ̍ɔ̍lī, mi̍ I̍ tu̍sī wānāa̍ to᷅l pɛ̄ɛ̄ku̍ Chi̍i̍sōo̍ ho̍ō kɔ̄ɔ̄lī wa̍ nyɛ̄ pālāa̍ chōo̍ ta̍u̍. 
Mi̍ I̍ to̍sā bɛ̍ɛ̍ mi̍ ā pūm ā sɔ̄lā pīɔ̍mndo̍. Mī ya̍ i̍i̍ bi̍ī nda̍, wānā pɔ̍nɔ̍ ni̍, wānā la̍nɔ̍ 
ni̍, mī du̍a̍ū nda̍ chīɛ̄ī ni̍ŋ. 

5Māsa̍ wānāā sōlīāā lāsa̍lāa̍, a̍ lāŋgba̍ā kālāa̍ ki̍a̍lū ya᷅ma᷅ŋ nda̍, ā tɛ̄ndā se̍īle̍ŋ māā 
tōnya̍a̍ ya̍ cho̍ dīmīo̍o̍ ni̍. Kāni̍ fo̍ndōle̍, bōōndi̍i̍ pi᷅lɛ̍ mi̍ sɔ̍lā yāu̍la̍ŋ nda̍ o̍ ba̍ le̍ 
kɔ̄la̍ŋ a̍ la̍ŋ nāa̍ chāāŋāā nāā Chu̍ūwa̍ chūā Dāma̍si̍kɔ̍ɔ̄. Mi̍ I̍ ku̍ā lo̍ŋ le̍ wānāa̍ to᷅l 
pɛ̄ɛ̄ku̍ Chi̍i̍sōo̍ ho̍ō kɔ̄ɔ̄lī wa̍ bīyɔ̄ɔ̍, le̍ mī mi̍i̍ŋgu̍ a̍ nda̍ o̍ yɔ̄lɔ᷄ŋ Chūlu̍sɛ̄lɛ̄m, le̍ nda̍ 
nyɛ̄ pālāa̍ tūsīo̍o̍ chōo̍.” 

Pɔɔ̍ ̄chɔm̍ mɛɛ̄ ̍o̍ lo̍o̍ku̍ sim̍nɔŋ᷄ wa̍nā la̍a̍la᷄ŋ yɛ ̍
(Wa̍lta̍ Wānāa̍ Chi̍i̍sūa̍a̍ 9:1-19; 26:12-18) 

6“O̍ kɔ̄lā nīla̍ŋ ni᷄ŋ, mɛ̄ɛ̍ ya̍ I̍ fūūlūū Dāma̍si̍kɔ̍ɔ̄ chi̍e̍e̍ le̍kɔ̍ɔ̍ a̍ te̍le̍ŋ pāa̍le̍ŋ lē sīm 
o̍ bōlle̍ŋ chōo̍ wo̍ ki̍nɛ̍i̍, mi̍ pa̍ŋgēle̍ bɛ̄ndōo̍ cha᷄ŋ o̍ ha̍la̍a̍ ni᷄ŋ le̍ pi᷅lɛ̍ kpe̍, mbo̍ tīū 
si̍lɔ̍ nāa̍ ya̍ I̍ wa̍ wa̍. 

7Mi̍ de᷅l lɛ̄ŋ. Mi̍ tu̍ɛ̍ī mi̍ dīōmndo̍ dīmūl la̍ āā, ‘Sɔ̍ɔ̄, Sɔ̍ɔ̄, vɛ᷅ ma̍ wā ya̍ nyɛ̄ pālāa̍ 
tūsīo̍o̍ chōo̍?’ 

8Mi̍ I̍ nyu̍nā a̍a̍, ‘Nūm nɛ̄ɛ̍nɛ̍ Māsānɔ̄ɔ̍?’ Mbo̍ dīmūl la̍ āā, ‘Ya̍ Chi̍i̍sū, o̍ fūlā ho̍ō 
Na̍a̍sa̍lūɛ̄ī chi̍e̍e̍ wo̍ ni̍. Wāna̍ ŋ̄ chō nyɛ̄ pālāa̍ tūsīo̍o̍ chōo̍ wo̍. 

9Mi̍ pūa̍a̍ na̍a̍ ŋ̄ wa̍ kɔ̄la̍ŋ nda̍ ā chā pa̍ŋgēlo̍o̍. Kɛ̍ ā tūi̍i̍ nyɛ᷅ wāna̍ wa̍ sūɛ̍i̍ nāa̍ ya̍ 
chu̍a̍ wo̍ ō dīmi̍ wo̍ le̍. 

10Mi̍ lo᷅ lo̍ŋ mi̍ nyu̍nā ndu̍, ma̍a̍, ō yɛ̄ɛ̍nɛ̍ ya̍ I̍ to̍sa̍ yɛ̍, Māsānɔ̄ɔ̍? Mbo̍ dīmūl la̍ māā, 
chɔ̍ŋ, mā kūɛ̄ Dāma̍si̍kɔ̍ɔ̄. Wānā cho̍ lākɔ̄ nu̍m chɔ̄m nyɛ̄ o̍ nyɛ̄ Mɛ̄lɛ̄ka̍ kɛ̄ɛ̄si̍a̍a̍ le̍ 
mā to̍sa̍.’ 

11Mi̍ pa̍ŋgēle̍ bɛ̄ndū ko̍ŋ tōsā mi̍ su̍mā. Mɛ̄ɛ̍ mi̍ chāāŋāā nīa̍a̍ sāā ya̍ ni᷅ŋ bāa̍, mi̍ 
ŋ̄ fūūlūū Dāma̍si̍kɔ̍ɔ̄. 

12“Po̍ pi᷅lɛ̍ wa̍ lo̍ŋ dīōla̍ŋ āā, Ānāna̍a̍yā. Ō wa̍ wānā pi̍ɛ̍i̍yāā Mɛ̄lɛ̄ka̍ sa̍kpō. Ndu̍yɛ̍, 
ndu̍ o̍o̍ ma̍ndā sa̍wāla̍ nda̍ ke̍ na̍a̍ Chu̍ūwa̍ la̍ŋ. Chu̍ūwa̍ kpe̍de̍ Dāma̍si̍kɔ̍ɔ̄ nda̍ 
a̍a̍ nɔ̍ bɛ̄ɛ̄le̍ŋ ta̍u̍ le̍ ndu̍. 

13Mbo̍ hūŋ nāa̍ ya̍ chu̍a̍. Mbo̍ sīm ya̍ īkɛ̄i̍. Mbo̍ dīmī āā, ‘Chāa̍ŋ nūu̍ Sɔ̍ɔ̄, ka̍ndu̍ 
vɛ̍lɛ̄ chɔ̄ɔ̍ a̍ hɔ̄ltā nūmnda̍ŋ.’ O̍ fōōfō ko̍ŋ chōo̍, mi̍ ka̍ndū chɔ̄ɔ̍. Mi̍ to̍fā ndu̍. 

14Mi̍ Ānāna̍a̍yā di̍mī āā, ‘Mɛ̄lɛ̄ka̍ ō fi̍nyāā nāā ma̍māa̍ nda̍ a̍a̍ pi̍ɛ̍ī yo̍, ō hɛ̄li̍ nu̍m 
le̍ mā si̍na̍ nyɛ̄ o̍ kɛ̍ɛ̍si̍a̍a̍ le̍ tōsāa̍ wo̍. Ndu̍yɛ̍, ō hɛ̄li̍ nu̍m le̍ mā chē bu̍ɛ̍ī ndɔ̍ to̍sa̍ 
hɛ̄na᷄ŋ ndɔ̄ɔ̍ wo̍. Ndu̍yɛ̍, mā tūēī ndu̍ o̍ sūɛ̍i̍ nāa̍ nūm chu̍a̍. 

15Ā dīmūl ni̍ŋ wa᷅ŋnda̍ kpo̍u̍ a̍ ndu̍ o̍kɔ̄ɔ̄, nyɛ̄ ŋ̄ tūēī yo̍ a̍ nyɛ̄ ŋ̄ chē wo̍. 

16Le̍la̍ŋ, ō yɛ̄ɛ̍nɛ̍ ŋ̄ chō yɛ̄ chūm? Chɔ̍ŋ ni̍ko̍ mā yīŋ nu̍m bo̍o̍ndi̍i̍ ŋ̄ chō dīōla̍ 
Māsānɔ̄ɔ̍ Mɛ̄lɛ̄ka̍la̍ŋ pīɔ̄lɔ̄ɔ̍ ve̍, mī Mɛ̄lɛ̄ka̍ tɔ̄ɔ̄ yɔ̄ŋ nūm wɔ̍ɔ̍ŋndo̍.’ 

Pɔɔ̍ ̄sɔl̍a̍ vēēlōo̍ le̍ mbō dim̍i ̍sūɛi̍ ̍Mɛl̄ɛk̄ɛi̍ ̍wānāa̍ cho̍ a̍ Chu̍ū le̍ wa̍ tɛɛ̄ŋ̄ 
17“Mi̍ I̍ mi̍i̍ŋgū Chūlu̍sɛ̄lɛ̄m. Mɛ̄ɛ̍ ya̍ wa̍ Mɛ̄lɛ̄ka̍ pīɛ̄īyo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, mi̍ cha᷅ 
yi̍lāŋndo̍. 

18O̍ yi̍lāŋndo̍ ho̍ō ni᷄ŋ, mi̍ cha᷅ Ma̍sānɔ̄ɔ̍ Mɛ̄lɛ̄ka̍. Mbo̍ dīmūl la̍ āā, ‘Ke̍le̍ŋa̍ mā 
fa̍ŋa̍ŋ Chūlu̍sɛ̄lɛ̄m chɔ̍ chɔ̍. Kāni̍ fo̍ndōle̍, wāŋnda̍ na̍nū ā la̍a̍lāŋ ni̍ŋ a̍ nyɛ̄ ŋ̄ dīmūl 
nda̍ ni̍ŋ a̍ ya̍ o̍kɔ̄ɔ̄ wo̍ le̍.’ 

19Mi̍ mu̍lūl ndu̍ a̍a̍, ‘Māsānɔ̄ɔ̍ Mɛ̄lɛ̄ka̍, wāŋnda̍ ha̍ā sīnā māā I̍ wa̍ kɔ̄la̍ŋ o̍ chīɛ̄īlā 
na̍a̍ ŋ̄ pīɛ̄ī Mɛ̍lɛ̄ka̍ la̍ŋ fa̍ū mī bi̍ū wa̍nāa̍ la̍a̍la̍ŋ a̍ nūm nda̍, mī lu̍a̍ā nda̍.’ 

20Ndu̍yɛ̍, wāŋnda̍ sīnā māā lɔ̍ɔ̍ nda̍ wa̍ Sti̍i̍vīŋ dīyɔ̄ɔ̍ wo̍, wāna̍ ndu̍ o̍o̍ di̍mūl 
wa᷅ŋnda̍ a̍ nūm o̍kɔ̄ɔ̄ wo̍, I̍ wa̍ lo̍ŋ. Ī wa̍ ō chɛ̄la᷅ŋ a̍ nda̍ māā ā dīi̍ ndu̍. Mi̍ bi̍i̍lūl 
wānāa̍ wa̍ ndu̍ dīyɔ̄ɔ̍ wa̍ dōmāla̍ ndāla̍ŋ. 

21Mi̍ Māsānɔ̄ɔ̍ dīmūl la̍ āā, ‘Kɔ̍, kāni̍ fu̍u̍le̍, I̍ cho̍ nu̍m vīōmɔ̄ɔ̄ la̍nda̍ŋ o̍ wānāa̍ cho̍ 
a̍ Chu̍ū le̍ wa̍ lo̍.’ ” 

22Mi̍ wāŋnda̍ lō Pɔ̍ɔ̄ nīla̍ŋ yāŋɔ̄ɔ̍ ha̍a̍a̍ mbo̍ lō o̍ ko̍ŋ mbo̍ sūāā a̍ kɔ̄la̍ŋ o̍ wānāa̍ 
cho̍ a̍ Chu̍ū le̍ wa̍ lo̍ o̍kɔ̄ɔ̄. Dīmīo̍o̍ dɔ̍ɔ̍ le̍nde̍, ma̍ kāndū dēŋīo̍o̍ chōo̍ cho̍o̍ āā, “Lā 
dīi̍ ndu̍. Lā dīi̍ ndu̍. Ō bɛ̄nda̍ mbō wa̍ yōōmū le̍.” 

23A̍ wa̍ dēŋīo̍o̍ mā sɛ̄ɛ̄sīāŋ nyɛ᷅la̍ŋ nda̍ pi̍la̍ lēkɔ̄ɔ̍, mā kūāndū chu̍ndo̍o̍, mā wūū 
cho̍o̍ cho̍o̍. 

24Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ dīmūl pūa̍a̍ ndūa̍a̍ māā ā kɔ̍ a̍ Pɔ̍ɔ̄ o̍ 
chīɛ̄ī kālā kālāa̍ ni᷄ŋ. Ndu̍yɛ̍, mbo̍ dīmūl nda̍ o̍ ko̍ŋ kɔ̍ɔ̍lī, māā ā lɔ̄ɔ̍ Pɔ̍ɔ̄ le̍ mbō 
chɔ᷄m sa̍bū wāŋnda̍ wa̍ bɔ̄ɔ̄lūū bɛ̄ndōo̍ o̍ ndu̍ cho̍o̍ wo̍. 

25Kɛ̍, mɛ̄ɛ̍ nda̍ yīi̍ Pɔ̍ɔ̄ le̍ ndu̍ lɔ̄ɔ̍, mi̍ Pɔ̍ɔ̄ nyu̍nā so̍vɛ̄i̍nɔ̍ wa̍ īsīsi̍ wo̍ āā, mɛ̄ɛ̍, 
“Le̍nde̍ sāwāa̍ dīmi̍ ni̍ māā ā nɔ̄ di̍ mā lɔ̄ɔ̄ Lu̍o̍ma᷅ŋnɔ̄ɔ̍ lā kɔ̍ɔ̍sā fɛ̍lɛ̍ŋ a̍ ndu̍ mī lā 
sīna̍ nyɛ̄ o̍ tɛ̍ɛ̍mbu̍u̍ wo̍ le̍?” 

26Mɛ̄ɛ̍ po̍ so̍vɛ̄i̍nɔ̍ɔ̍ tūēī dīōmndo̍ ho̍ō, mbo̍ kūā nāa̍ wānā bɛ̍ndu̍ cho̍ so̍vɛ̄i̍ya̍ 
bōlle̍ŋ ndo̍ chūā. Mbo̍ nyūnā ndu̍ āā, “Ī māā vɛ̄ɛ̍nɛ̍ ŋ̄ chō yɛ̄ he̍ī tōsāa̍? 
Lu̍o̍ma᷅ŋnɔ̄ɔ̍ po̍ ko̍ŋ chō ni̍.” 

27Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ kūā, mbo̍ kɔ̍ nyūnā Pɔ̍ɔ̄ āā, “Di̍mu̍l la̍ 
tōnya̍a̍. Lu̍o̍ma᷅ŋnɔ̄ɔ̍ ŋ̄ chō ni̍?” Mi̍ Pɔ̍ɔ̄ chɛ᷅l āā, “E̍ī.” 

28Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ lō lo̍ŋ mbo̍ dīmūl ndu̍ āā, “Le̍ mī 
si̍mnu᷄ŋ Lu̍o̍ma᷅ŋnɔ̄ɔ̍, mɛ̄ɛ̍ mi̍ pa̍a̍wā nyɛ̄ sɔ̄lāa̍ ta̍u̍.” Mi̍ Pɔ̍ɔ̄ di̍mūl ndu̍ āā, “Kɛ̍ ya̍ 
ya̍, wānāa̍ ve̍lū ya̍ wa̍ bɛ̍ɛ̍ Lu̍o̍ma᷅ŋnda̍ nda̍ chō ni̍.” 

29Mi̍ pūa̍a̍ nda̍ a̍a̍ nɔ̍ le̍ ndu̍ nyūūnīa̍a̍ wa̍ ā fāŋa᷄ŋ ndu̍ kɔ̄ɔ̄lī o̍ lē pīlɛ̍ ni᷄ŋ kpe̍. 
Ndu̍yɛ̍, mɛ̄ɛ̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ sāālu̍ŋ māā Lu̍o̍ma᷅ŋnɔ̄ɔ̍ Pɔ̍ɔ̄ 
cho̍ ni̍, mi̍ sīōōŋnde̍ bīī ndu̍ le̍ dɔ̄wɔ̄ɔ̄ o̍ dɔ̍ū ndu̍ o̍ yɔ̄lɔ᷄ŋ ndo̍. 

Ā hīŋ a̍ Pɔɔ̍ ̄nāa̍ wānāa̍ kia̍̍lū ya᷅ma᷅ŋ nda̍ chūā 
30Wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ ndu̍ o̍o̍ hɛ̍na̍ŋ mī ndu̍ o̍o̍ si̍na̍ kpe̍e̍kpe̍i̍ 
su̍ɛ̍i̍ Pɔ̍ɔ̄ tɛ̍ɛ̍mbu̍u̍ mi̍ Chu̍ūwa̍ wā ndu̍ kɔ̄ɔ̄lī le̍ ndi̍ ve̍. Le̍ he̍ī, mɛ̄ɛ̍ pāa̍le̍ŋ lē sɛ̄ 
dīi̍māndɔ̄ɔ̍, mi̍ wānā bɛ̍ndū so̍vɛ̄i̍ya̍ dīmī ma̍ sōlī Pɔ̍ɔ̄ o̍ yɔ̄lɔ᷄ŋ. O̍ ko̍ŋ kɔ̍ɔ̍lī, mbo̍ 
vēēlū wānāā bɛ̄ndūāā sōlīāā lāsa̍lāa̍, a̍ lāŋgba̍ā kālāa̍ ki̍a̍lū ya᷅ma̍ŋnda̍ kpe̍de̍, le̍ 
mā bīī bɔ̄ŋa᷅ŋndo̍. Mɛ̄ɛ̍ nda̍ chūūŋgi̍āŋ mbo̍ hūŋ a̍ Pɔ̍ɔ̄ mbo̍ sīmī ndu̍ nda̍ lāchī. 

Wa̍lta̍ Wānāa̍ Chi̍is̍ūa̍a̍ 23 

1Mi̍ Pɔ̍ɔ̄ lo᷅ lo̍ŋ mbo̍ nūā lāŋgba̍ā kālāa̍ ki̍a̍lū ya᷅ma᷅ŋ nda̍ chi̍ŋ bɛ̍ndū. Mbo̍ dīmī 
āā, “Chāāŋāā nīa̍a̍, I̍ si̍nā māā īsɔ̄ɔ̍ o̍ īsɔ̄ɔ̍ wɔ̍ɔ̍ŋ ī cho̍ ya̍ o̍ kɔ̄l mī kīīsa̍ŋ a̍ ndi̍ 
Mɛ̄lɛ̄ka̍ o̍ hɔ̄l te̍, chɔ̍ŋ a̍ yōōmū nūu̍ kāndɔ᷄ŋndo̍ mbo̍ fūūlūū a̍ bōōnde̍i̍ he̍ī.” 

2Mi̍ māsa̍ wānāā sōlīāā lāsa̍lāa̍ dīōla̍ŋ āā, Ānāna̍a̍yā, mbo̍ lō o̍ ko̍ŋ mbo̍ dīmūl 
wānāa̍ wa̍ īsīsi̍ a̍ Pɔ̍ɔ̄ kpɛ̍ɛ̍lūŋ nda̍ āā, “Lā lɔ̄ɔ̍ ndu̍ sōndō kōŋ.” 

3Mi̍ Pɔ̍ɔ̄ di̍mūl ndu̍ āā, “Mɛ̄lɛ̄ka̍ chō nu̍m lɔ̄ɔ̄. Ā chō māchūāā māā chīyīī chīɛ̄īye̍ ī 
nda̍ sūu̍ pɔ̄u̍ hu̍mbōo̍ ve̍. Nu᷄m cho̍ īchāli̍ le̍ kɔ̍ɔ̍sɔ̍ɔ̍ a̍ ya̍ mɛ̄ɛ̍ sāwāa̍ dīmi̍ yɛ̍ wo̍, 
nu᷄m di̍mī ni̍ māā a̍ lɔ̄ɔ̍ ya̍? Sāwāa̍ le̍ nūm tɛ̍ɛ̍mbu̍u̍ ko̍ŋ te̍?” 

4Mi̍ wānāa̍ wa̍ Pɔ̍ɔ̄ īkɛ̄i̍ ya̍ nyūnā Pɔ̍ɔ̄, āā mɛ̄ɛ̍, “Mā ye̍i̍ māsa̍ wānāā sōlīāā 
lāsa̍lāa̍?” 

5Mi̍ Pɔ̍ɔ̄ mu̍lī āā, “Chāāŋāā nīa̍a̍, I̍ si̍na̍ māā māsa̍ wānāā sōlīāā lāsa̍lāa̍ le̍ o̍ cho̍ le̍. 
Kāni̍ fo̍ndōle̍, sūɛ̍i̍ Mɛ̄lɛ̄kɛ̍i̍ dīmi̍ māā wānā di̍mī di̍ōmndā wɔ̄ɔ̍ŋ a̍ wānā bɛ̍ndu̍ 
cho̍ wānāā nūmnda̍ bōlle̍ŋ ndo̍ le̍.” 

6Mɛ̄ɛ̍ Pɔ̍ɔ̄ si̍na̍ māā Sādūsi̍īya̍ a̍ Fālīsi̍īya̍ chō o̍ bɔ̄ŋa᷅ŋ kōŋ ni᷄ŋ, mbo̍ dīmī chōo̍ 
cho̍o̍ āā, “Chāāŋāā nīa̍a̍, o̍ ku̍ndā Fālīsi̍īya̍ chōo̍ ya̍ fu̍la̍ ni̍. Fālīsi̍īya̍ ve̍lū ya̍ ni̍. Le̍ 
mɛ̄ɛ̍ ya̍ cho̍ lē hɔ̄l o̍ nɛ̄ī māā wānāa̍ vi᷅ wa̍ ā chō vɛ̄lɛ̄ mīīŋgū yōōmū yɛ̍, le̍la̍ŋ, nda̍ 
chō kɔ̍ɔ̍sɔ̍ɔ̍ a̍ ya̍ ni̍.” 

7Mɛ̄ɛ̍ o̍ di̍mi̍ dɔ̍ɔ̍ dīōmndo̍ ho̍ō, mi̍ Fālīsi̍īya̍ nda̍ Sādūsi̍īya̍ kāndū sɛ̄ɛ̄ŋgi̍āŋndo̍. 
Ma̍ pīɔ̄ūwa᷅ŋ tɛ̍ɛ̄ŋ. Ma̍ sīmnu᷄ŋ ku̍ndāla̍ŋ lā tīɔ̍ɔ̍ŋ. 

8Kāni̍, Sādūsi̍īya̍ nda̍ dīmi̍ māā wānāa̍ wu᷅ wa̍ ā mi̍i̍ŋgū yo̍o̍mū le̍. Ma̍ dīmī vɛ̄lɛ̄ 
māā ki̍i̍la̍a̍ Mɛ̄lɛ̄ka̍ā cho̍ le̍. Ndu̍yɛ̍, ma̍ dīmī māā nyi̍nāā cho̍ le̍. Kɛ̍ ndu̍yɛ̍, 
Fālīsi̍īya̍ nda̍ lāāla̍ŋ a̍ sɔ̄ɔ̍ŋ ŋga̍a̍ wo̍ŋ mu᷅ŋ kpo̍u̍. 

9Mi̍ wo̍o̍lūŋ wo̍o̍lūŋ bɛ̄ndōo̍ kāndu᷄ŋ. Mi̍ wānāa̍ pɛ̍ɛ̍kū wa᷅ŋnda̍ sāwāla̍ Mɛ̄lɛ̄ka̍ 
la̍ŋ nda̍ ā pūm, a̍ wa̍ o̍ ku̍ndā Fālīsi̍īya̍ chōo̍ wa̍ sīm ma̍ dīmī ō kālā ka̍lā āā, “Pōo̍ 
ho̍ō tōsa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. Kɛ̄lɛ̄ŋgāā mbō wa̍ dɔ̍ɔ̍ Nyi̍na̍ Mɛ̄lɛ̄ka̍a̍ ɔ̄ɔ̄ ki̍i̍la̍nɔ̍ 
Mɛ̄lɛ̄ka̍a̍ so̍ō nāa̍ ndu̍ chu̍a̍ ni̍.” 

10Mɛ̄ɛ̍ sɛ̄ɛ̄ŋgi̍āŋndo̍ chɔ̄ɔ̄lu̍ kūīī nda̍ tɛ̄ɛ̄ŋ, mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ 
dīmūl so̍vɛ̄i̍ya̍ māā ā to᷄l mā kɔ̍ so̍lī Pɔ̍ɔ̄ nda̍ tɛ̄ɛ̄ŋ. Kāni̍, ō wa̍ sīōōŋnde̍ yɔ̍ŋi̍ nda̍ 
yɔ᷄ŋ ndu̍ nyɛ̄. Mbo̍ dīmūl nda̍ māā a̍ lūe̍i̍ Pɔ̍ɔ̄ o̍ chīɛ̄ī kālā ka̍lāa̍ ni᷄ŋ. 

11Nyūmmā māŋ mi̍ Māsānɔ̄ɔ̍ Mɛ̄lɛ̄ka̍ hūŋ nāa̍ Pɔ̍ɔ̄ chu̍a̍. Mbo̍ dīmūl ndu̍ āā, “Pɔ̍ɔ̄, 
dīāllūŋ wu᷅ nu̍m te̍. Mɛ̄ɛ̍ ŋ̄ chɔ᷄m wāŋnda̍ a̍ ya̍ o̍kɔ̄ɔ̄ Chūlu̍sɛ̄lɛ̄m yɛ̍, le̍nde̍ ŋ̄ chō 
wāŋnda̍ dīmūl a̍ ya̍ o̍kɔ̄ɔ̄ Lu̍o̍m chi̍e̍e̍ ni̍.” 

Chu̍ūwa̍ kɛɛ̄s̄ia̍̍a̍ le̍ Pɔɔ̍ ̄dīyɔɔ̄̍ 
12Mɛ̄ɛ̍ pāa̍le̍ŋ lē sɛ̄ dīi̍māndɔ̄ɔ̍, mi̍ Chu̍ūwa̍ chūūŋgi̍āŋ na̍a̍ pi᷅lɛ̍. Ma̍ kɛ̄ɛ̄sīāā le̍ Pɔ̍ɔ̄ 
dīyɔ̄ɔ̍. Ma̍ mēna᷄ŋ o̍ Mɛ̄lɛ̄ka̍ po̍. Ma̍ dīmī māā ā di᷅ nyɛ᷅ o̍ nyɛ̄ le̍, ndu̍yɛ̍, māā kōlɔ̄ɔ̍ 
bɛ̍ɛ̍ ā ko᷅l te̍, mɛ̄ɛ̍ mā dīī fɛ̍lɛ̍ŋ Pɔ̍ɔ̄. 

13Nda̍ kɛ̍ɛ̍si̍a̍a̍ sūɛ̍i̍ he̍ī ya̍ nda̍ a̍a̍ hi̍o̍ū ŋ̄wāŋ be̍le̍-hi̍ɔ̍ɔ̍lu̍. 

14O̍ ko̍ŋ kɔ̍ɔ̍lī, ma̍ kūā nāa̍ wānāā bɛ̄ndūāā sōlīāā lāsa̍lāa̍, a̍ lāŋgba̍ā kālla̍ chūā. 
Ma̍ dīmūl nda̍ āā, “Na̍a̍ kpe̍de̍ ŋ̄ mēna̍ŋ o̍ Mɛ̄lɛ̄ka̍ po̍ māā ŋ̄ wo̍u̍nūŋ nyɛ᷅ o̍ nyɛ̄ o̍ 
sōndō le̍, mɛ̄ɛ̍ mī ŋ̄ dīī fɛ̍lɛ̍ŋ Pɔ̍ɔ̄. 

15Le̍la̍ŋ, nya̍ a̍ lāŋgba̍ā kālāa̍ ki̍a̍lū ya᷅ma᷅ŋ nda̍, lā yɔ᷄ŋ di̍ōmndo̍ nāa̍ wānā bɛ̍ndu̍ 
cho̍ so̍vɛ̄i̍ya̍ bōlle̍ŋ ndo̍ chūā, mī lā nyɔ̄ɔ̄lu̍ ndu̍ mbō hīŋ a̍ Pɔ̍ɔ̄ nāa̍ nya̍ chūā. Mī 
lā dīmu̍l ndu̍ māā lā hɛ̄na̍ŋ mī lā chɔ̄ɔ̄lu̍ sūɛ̍i̍ he̍ī dīōmɔ̄ɔ̄, māā le̍ mī lā sīna̍ tōnya̍ 
cho̍ lēni᷄ŋ ndo̍. Te̍le̍ŋ pa̍ o̍ fu̍u̍lūū na̍nu᷄ŋ, ŋ̄ nɔ̄lā mī kēi̍ ndu̍ dīyɔ̄ɔ̄.” 

16Kɛ̍ ndu̍yɛ̍, mi̍ Pɔ̍ɔ̄ po̍ yēma̍ ndɔ̄ɔ̍ tūɛ̄ī nyɛ̄ nda̍ kɛ̄ɛ̄si̍a̍a̍ wo̍. Mbo̍ kūā nāa̍ Pɔ̍ɔ̄ wa̍ 
o̍ chīɛ̄ī kālā ka̍lāa̍ ni᷄ŋ nda̍. Mbo̍ dīmūl ndu̍. 

17Mi̍ Pɔ̍ɔ̄ lo᷅ lo̍ŋ mbo̍ di̍mūl wānāā bɛ̄ndūāā so̍vɛ̄i̍ya̍ ō pīlɔ̍ɔ̄ āā, “Kɔ̍ a̍ po̍ chu̍a̍ 
pīāāndōo̍ ho̍ō nāa̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ chūā. Ō nɔ̄ īsɔ̄ɔ̍ le̍ ndu̍ 
dīmūl.” 

18Mi̍ so̍vɛ̄i̍nɔ̍ɔ̍ ho̍ō kūā nda̍ po̍ chu̍a̍ pīāāndōo̍ nāa̍ wānā bɛ̍ndu̍ cho̍ so̍vɛ̄i̍ya̍ 
bōlle̍ŋ ndo̍ chūā. Mbo̍ dīmūl ndu̍ āā, “Po̍ cho̍ o̍ bīyɔ̄ɔ̍ ni᷄ŋ ndo̍, Pɔ̍ɔ̄, ndu̍ ve̍e̍lu̍ ya̍ 
ni̍ mbo̍ dīmūl la̍ māā ya̍ I̍ hu̍ŋ a̍ po̍ chu̍a̍ pīāāndōo̍ ho̍ō nāa̍ nūm chu̍a̍ kāni̍, ō nɔ̄ 
īsɔ̄ɔ̍ le̍ nu̍m dīmūl.” 

19Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ sāā po̍ chu̍a̍ pīāāndōo̍ ho̍ō bāa̍, mbo̍ kɔ̍ 
si᷅m a̍ ndu̍ nda̍ ŋi̍ɔ̍ɔ̍ŋ. Mbo̍ nyūnā ndu̍ āā, “Ō yɛ̄ɛ̍nɛ̍ ŋ̄ nɔ̄ yɛ̄ le̍ ya̍ dīmūllo̍?” 

20Mbo̍ dīmī āā, “Chu̍ūwa̍ kɛ̄ɛ̄si̍a̍a̍ le̍ nu̍m dīmūllo̍ si̍ɔ̍dīi̍ le̍ mā kūɛ̄ a̍ Pɔ̍ɔ̄ o̍ lāŋgba̍ā 
kālāa̍ ki̍a̍lū ya᷅ma̍ŋ nda̍ lo̍. Ā chō dīmī māā ā hɛ̄na̍ŋ mā chɔ̄ɔ̄lu̍ sūɛ̍i̍ he̍ī dīōmɔ̄ɔ̄ 
mā sīna̍ tōnya̍ cho̍ lēni᷄ŋ ndo̍. 

21Kɛ̍, ya᷅ŋ nda̍ lānī le̍, kāni̍ wāŋnda̍ hīōū be̍le̍-hi̍ɔ̍ɔ̍lu̍, a̍ bɛ̍ɛ̍ndi̍a̍ŋ le̍ ndu̍ 
vīōŋnɔ᷄ŋndo̍ lāchī wa̍. Ā mēna̍ŋ o̍ Mɛ̄lɛ̄ka̍ po̍ māā ā di᷅ nyɛ᷅ o̍ nyɛ̄ le̍ ndu̍yɛ̍, māā 
kōlɔ̄ɔ̍ bɛ̍ɛ̍ ā ko᷅l te̍, mɛ̄ɛ̍ mā dīī ndu̍ fɛ̍lɛ̍ŋ. Ā chō ni᷅ŋ ā bɛ̄ɛ̄ndīa̍ŋ. Ndu̍yɛ̍, Chūmndo̍ 
ko̍ni̍ nda̍ chō ni̍ le̍ mɛ̄ɛ̍ ŋ̄ mūlūl nda̍ ni̍ŋ yɛ̍.” 

22Mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ dīmūl ndu̍ āā, “Di̍mūl wānā o̍ wānā 
māā a̍ di̍mu̍l la̍ a̍ ndi̍ o̍kɔ̄ɔ̄ le̍.” 

Ā kūɛ ̄a̍ Pɔɔ̍ ̄Sīsālia̍̍ā chie̍̍e̍ 
23O̍ ko̍ŋ kɔ̍ɔ̍lī, mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍ vēēlū wānāā bɛ̄ndūa̍a̍ cho̍ 
ndu̍ o̍ bā bɛ̄ŋgu̍ wa̍ ā ŋīɔ̍ɔ̍ŋ. Mbo̍ dīmūl nda̍ āā, “Lā bɛ̄ɛ̄ndi̍a̍a̍ so̍vɛ̄i̍ya̍ kɛ̄mɔ̄ɔ̍ lē 
dīi̍ŋ, a̍ wānāa̍ ku̍ā o̍ su̍a̍a̍ chōo̍ wa̍ be̍le̍-ŋɔ̍mmɛ̍ū, a̍ wānāa̍ chu̍ā a̍ ba̍lta̍ŋ nda̍ 
kɛ̄mɔ̄ɔ̍ lē dīi̍ŋ, le̍ kɔ̄la̍ŋ Sīsāli̍a̍ā. Lā wa̍ a̍ bɛ̍ɛ̍ndīa̍ŋ le̍ mālɔ̄ɔ̍ a̍ te̍le̍ŋ nyɛ̄m dīāŋ 
īchɔ̄llo̍ŋ ŋ̄ chūū di̍o̍ wo̍. 

24Ndu̍yɛ̍, mī lā bɛ̄ɛ̄ndi̍a̍a̍ su̍a̍a̍ ā ti᷄ŋ le̍ mī Pɔ̍ɔ̄ ku̍ɛ̄ lēchōo̍. Ndu̍yɛ̍, mī lā kūɛ̄ a̍ ndu̍ 
o̍ Māsāa̍ Fi̍lɛ̍sī lo̍ o̍ cho̍ māsa̍ ībūŋgāa̍ le̍ lɛ̄ŋndē Chūdi̍a̍āle̍ŋ ndo̍. Ndu̍yɛ̍, nyɛ̄ o̍ 
nyɛ̄ yɔ̄nu᷄ŋ ndu̍ le̍.” 

25O̍ ko̍ŋ kɔ̍ɔ̍lī, mi̍ wānā bɛ̍ndū cho̍ so̍vɛ̄i̍ya̍ bōlle̍ŋ ndo̍ po̍o̍nyīāā yāu̍wo̍ nāa̍ 
Māsāa̍ Fi̍lɛ̍sī chu̍a̍. Nyɛ̄ o̍ po̍o̍nyi̍a̍a̍ wo̍ cho̍ ho̍ō ni̍ āā, 

26“Ya̍, Kālɔ̍dīɔ̄ɔ̄ Li̍i̍sīāā cho̍ yāu̍wo̍ ho̍ō pōōnyīa̍a̍ nāa̍ nūm Māsa̍ ībūŋgāa̍ Fi̍lɛ̍sī 
chu̍a̍ ni̍, nūm cho̍ lɛ̄ŋndē chūdi̍a̍āle̍ŋ bōlle̍ŋ ndo̍. I̍ yi̍l nu̍m, I̍ yi̍l nu̍m lāpi̍. 

27Pōo̍ ho̍ō Chu̍ūwa̍ de᷄l chōo̍ ni̍. Nda̍ a̍a̍ hɛ̍na̍ŋ mī nda̍ a̍a̍ di̍ī ndu̍. Kɛ̍ mɛ̄ɛ̍ ya̍ 
sa̍a̍lu̍ŋ māā Lu̍o̍ma᷅ŋnɔ̄ɔ̍ o̍ cho̍ ni̍, mi̍ ku̍ā a̍ so̍vɛ̄i̍ya̍a̍ nīa̍a̍ mi̍ so̍lī ndu̍ nda̍ o̍ bā. 

28Ya̍ i̍i̍ hɛ̍na̍ŋ mī nda̍ a̍a̍ chɔ̍m ya̍ nyɛ̄ o̍ to̍sa̍ wo̍. Le̍ he̍ī, mi̍ ku̍ā a̍ ndu̍ o̍ lāŋgba̍ā 
ndāā ka̍lāa̍ ki̍a̍lū ya᷅ma᷅ŋ nda̍ lo̍. 

29Kɛ̍, mi̍ sa̍a̍lu᷄ŋ māā ō tōsa̍ i̍sɔ̍ɔ̍ o̍ īsɔ̄ɔ̍ to̍sā mbō sɔ̍la̍ pīɔ̄m, kɛ̄lɛ̄ŋgāā mī wānā dɔ̍ū 
ndu̍ bɛ̍ɛ̍ chīɛ̄ī ni̍ŋ le̍ ndi̍ le̍. Nyɛ̄ nda̍ chō ndu̍ kɔ̄ɔ̄lī le̍ ndu̍ wo̍ chɛ᷄ŋ tu̍m o̍ sāwā 
nda̍ māChu̍ūwo̍ chōo̍. 

30O̍ ko̍ŋ kɔ̍ɔ̍lī, mi̍ wānā di̍mūl la̍ māā Chu̍ūwa̍ ā pūm ā kɛ̄ɛ̄si̍a̍a̍ le̍ ndu̍ dīyɔ̄ɔ̍. Le̍la̍ŋ 
ya̍ I̍ kɛ̍ɛ̍si̍a̍a̍ le̍ ndu̍ yɔ̄ŋndo̍ nāa̍ nūm chu̍a̍ ni̍. I̍ di̍mu̍l wānāa̍ cho̍ ndu̍ kɔ̄ɔ̄lī a̍ sūɛ̍i̍ 
ya̍ māā ā hu᷄ŋ nāa̍ nūm chu̍a̍, mā tōmbo̍la̍ īsɔ̄ɔ̍ o̍ īsɔ̄ɔ̍ cho̍ nda̍ o̍ kɔ̄l a̍ ndu̍ o̍kɔ̄ɔ̄.” 

31Mi̍ so̍vɛ̄i̍ya̍ tōsā mɛ̄ɛ̍ nda̍ dīmu̍l nda̍ yɛ̍. Ma̍ chūā Pɔ̍ɔ̄ nyūmmā māŋ, ma̍ kūā a̍ 
ndu̍ līīlāa̍ ma̍ fūūlūū Āŋti̍i̍pa̍tīī chi̍e̍e̍ di̍. 

32O̍ ko̍ŋ kɔ̍ɔ̍lī, mi̍ so̍vɛ̄i̍ya̍ a̍ wa̍ kɔ̄la̍ŋ a̍ ŋ̄pēlū wa̍ mīīŋgū dīi̍māndɔ̄ɔ̍ o̍ chīɛ̄ī kālā 
ka̍lāa̍. Mi̍ wānāa̍ wa̍ o̍ su̍a̍a̍ chōo̍ wa̍ hīāū lāchī a̍ kɔ̄la̍ŋ a̍ ndu̍. 

33Ma̍ fūūlūū a̍ ndu̍ Sīsāli̍a̍ā. Mɛ̄ɛ̍ nda̍ fūūlu̍u̍, ma̍ yɔ̄ŋgū māsa̍ ībūŋgāa̍ le̍ lɛ̄ŋndē 
Chūdi̍a̍āle̍ŋ yāu̍wo̍ ho̍ō. Ma̍ chūā Pɔ̍ɔ̄ chɔ̍, ma̍ yɔ̄ŋgū ndu̍. 

34Mi̍ Māsāa̍ Fi̍lɛ̍sī tōfā o̍ yāu̍wo̍ ni᷄ŋ. Mbo̍ lō lo̍ŋ mbo̍ nyūnā Pɔ̍ɔ̄ le̍ būŋgɛ̄ī o̍ fu̍la̍ 
ni᷄ŋ nde̍. Mɛ̄ɛ̍ Pɔ̍ɔ̄ di̍mu̍l ndu̍ māā o̍ būŋgɛ̄ī Sīli̍i̍sīāāve̍ ni᷄ŋ o̍ fu̍la̍ ni̍, 

35mi̍ Fi̍lɛ̍sī di̍mī āā, “Mɛ̄ɛ̍, tē wānāa̍ cho̍ nu̍m kɔ̄ɔ̄lī a̍ sūɛ̍i̍ ya̍ ā hīŋ pɛ̍, I̍ bɔ̍ŋa̍ sūɛ̍i̍ 
nyɛ̍i̍.” Mbo̍ dīmūl so̍vɛ̄i̍ya̍ māā ā kɔ̍ a̍ Pɔ̍ɔ̄ o̍ chīɛ̄ī Hɛ̍lɔ̄ɔ̄ ta̍ŋgu̍l lo̍ mā wa̍ ndu̍ lēhɔ̄l 
lo̍ŋ. 

Wa̍lta̍ Wānāa̍ Chi̍is̍ūa̍a̍ 24 

Sɔɔ̄ŋ̍ Chu̍ūwa̍ chɔm᷄ a̍ Pɔɔ̍ ̄o̍kɔɔ̄ ̄wo̍ŋ 
1Mɛ̄ɛ̍ pālɛ̍i̍ hīōū ī ŋūɛ̍ɛ̍nu̍, mi̍ māsa̍ wānāā sōlīāā lāsa̍lāa̍ dīōla̍ŋ āā, Ānāna̍a̍yā, 
mbo̍ kūā Sīsāli̍a̍ā lātūlu̍ a̍ lāŋgba̍ā kālla̍ ā ti᷄ŋ a̍ wānā pi᷅lɛ̍ dīōla̍ŋ āā Tɛ̍tu̍lɔ̄ɔ̄. Wāna̍ 
cha̍ā kɔ̍ɔ̍sɔ̍ɔ̍ o̍ sāwa̍ māLu̍o̍ma᷅ŋndo̍ ni᷄ŋ ndo̍ o̍ wa̍ ni̍. Mɛ̄ɛ̍ nda̍ fūūlu̍u̍, ma̍ sīm 
Māsāa̍ Fi̍lɛ̍sī o̍ hɔ̄l ma̍ chɔ̄m sɔ̄ɔ̍ŋ Pɔ̍ɔ̄ to̍sa̍ wo̍ŋ kpo̍lo̍to̍to̍. 

2Mɛ̄ɛ̍ nda̍ vēēlu̍ Pɔ̍ɔ̄, mbo̍ hūŋ. Mi̍ Tɛ̍tu̍lɔ̄ɔ̄ kāndū sɔ̄ɔ̍ŋ chɔ̄mndo̍ a̍ ndu̍ o̍kɔ̄ɔ̄. Nyɛ̄ 
o̍ so̍ō wo̍ cho̍ ho̍ō ni̍ āā, “Māsā bɛ̍ndōo̍, ā chō māsa̍ kɔ̄l kālu̍ bɛ̍ndū. Le̍ he̍ī, ŋ̄ chō 
a̍ kɔ̄l nyūlū le̍ te̍le̍ŋnda̍ fa̍ŋgā. Ndu̍yɛ̍, tāāsi̍ ŋ̄ nɔ̄ wo̍ tōsa̍ mi̍ sɔ̄ɔ̍ŋ ka̍ ka̍ ŋ̍ mi̍i̍ŋgū 
sāndɔ̄ɔ̄ nyɛ̄ kɛ̄ndɛ̍ī o̍ lɛ̄ŋndē nāāle̍ŋ ni᷄ŋ. 

3Le̍ he̍ī wāŋnda̍ bā o̍ bā fe̍e̍ o̍ lɛ̄ŋnde̍ŋ nde᷅ŋ ni᷄ŋ ā chō a̍ kɔ̄l kɛ̄ndɛ̄ te̍le̍ŋ o̍ te̍le̍ŋ. 
O̍ ko̍ŋ kɔ̍ɔ̍lī, ŋ̄ yi᷄l nu̍m ba̍li̍ka̍ ta̍u̍ ta̍u̍. 

4I̍ hɛ̍na̍ŋ mī yɛ̍i̍ nu̍m īkɔ̄ɔ̄ le̍ māsāa̍. Le̍la̍ŋ, I̍ cho̍ nu̍m nyūnā a̍ yāndi̍i̍ mā ya̍ŋ nīla̍ŋ 
le̍ te̍le̍ŋ bi̍ŋgī o̍ nyɛ̄ na̍a̍ ŋ̄ cho̍ nu̍m dīmūl lo̍. 

5Ŋ̄ sāālu̍ŋ māā pōo̍ ho̍ō chō wāna̍ lākpūndɛ̍. Ndu̍ ki̍lā sɔ̍ŋgɔ̄la̍ŋ Chu̍ūwa̍ tɛ̄ɛ̄ŋ o̍ 
chi̍e̍ēŋndo̍ chōo̍ kpe̍de̍ ni̍. Ndu̍yɛ̍, ku̍ndā nda̍ vēēlū āā, ku̍ndā Na̍a̍sa̍lūɛ̄ŋ ndo̍ wo̍, 
nda̍ cho̍ ndu̍ bōlle̍ŋ ni̍. 

6O̍ ko̍ŋ kɔ̍ɔ̍lī, mbo̍ kīndī bɛ̍ɛ̍ le̍ mbō tɛ̄ɛ̄mbu̍u̍ chīɛ̍i̍ Mɛ̄lɛ̄ka̍. Mɛ̄ɛ̍ o̍ ko̍ŋ na̍a̍ ŋ̄ bīī 
ndu̍ ni̍. [Na̍a̍ ŋ̍ hɛ̍na̍ŋ le̍ kɔ̍ɔ̍sɔ̍ɔ̍ a̍ ndu̍ mɛ̄ɛ̍ sāwā na̍a̍ dīmi̍ yɛ̍. 

7Kɛ̍, mi̍ wānā bɛ̍ndu̍ cho̍ so̍vɛ̄i̍ya̍ bōlle̍ŋ ndo̍, dīōla̍ŋ Li̍i̍sīāā, mbo̍ hu᷄ŋ de᷅l na̍a̍ 
chōo̍ a̍ wāŋta̍ndā. Mbo̍ pūū ndu̍ na̍a̍ o̍ bā. 

8Mi̍ Li̍i̍sīāā ka̍lāa̍ di̍mī māā wānāa̍ cho̍ Pɔ̍ɔ̄ kɔ̄ɔ̄lī māā ō tōsa̍ sūɛ̍i̍ wɔ̍ɔ̍ŋ nda̍ ā hu᷄ŋ 
a̍ sūɛ̍i̍ ndɛ̍i̍ nāa̍ nūm chu̍a̍.] Ndu̍yɛ̍, tē a̍ nyu̍u̍ni̍a̍a̍ pōo̍ ho̍ō pɛ̍, nūm pi̍la̍ cho̍ 
tōnya̍a̍ sāālɔ᷄ŋ a̍ nyɛ̄ o̍ nyɛ̄ na̍a̍ ŋ̄ dīmi̍ a̍ ndu̍ o̍kɔ̄ɔ̄.” 

9Chu̍ūwa̍ bɛ̍ɛ̍ ma̍ chɔ̄m nyɛ̄ Pɔ̍ɔ̄ to̍sa̍ wo̍. Ndu̍yɛ̍, ma̍ dīmī māā nyɛ̄ o̍ nyɛ̍ di̍mi̍ŋ a̍ 
Pɔ̍ɔ̄ o̍kɔ̄ɔ̄ māā ō chō tōnya̍. 

Pɔɔ̍ ̄kɔɔ̍s̍a̍ Fil̍ɛs̍ī o̍ hɔl̄ 
10Mi̍ māsa̍ ībūŋgāa̍ ō hēēlūl Pɔ̍ɔ̍l bāa̍ le̍ mbō kāndu̍ ni̍ko̍ su̍ɛ̍i̍. Mi̍ Pɔ̍ɔ̄ di̍mī āā, 
“Māsāa̍ Fi̍lɛ̍sī, I̍ si̍nā māā lē wɔ̄sīlā fāŋgā ā chō kɔ̍ɔ̍sɔ̍ɔ̍ a̍ wāŋnda̍ o̍ lɛ̄ŋnde̍ŋ nde᷅ŋ 
ni᷄ŋ. Le̍ he̍ī, I̍ cho̍ a̍ kɔ̄l kɛ̄ndɛ̄ mī kɔ̍ɔ̍sa̍ nu̍m o̍ hɔ̄l. 

11Nūm pi̍la̍ ā nɔ̍lā mā chē tōnya̍ cho̍ lēni᷄ŋ ndo̍, māā chɔ̍ŋ a̍ bo̍o̍ndi̍i̍ ya̍ I̍ ku̍ɛ̄ 
Chūlu̍sɛ̄lɛ̄m le̍ Mɛ̄lɛ̄ka̍ pīɛ̄īyo̍ ve̍ mbo̍ fūūla᷅ŋ a̍ bōōnde̍i̍ he̍ī, ō chu̍a̍ ni᷅ŋ pālɛ̍i̍ tɔ̍ a̍ 
ī ŋīi̍ŋ ki̍nɛ̍i̍. 

12O̍ ko̍ŋ kɔ̍ɔ̍lī, wāŋnda̍ ha̍ā ā kōmāl la̍ mī wa̍ lādīōm hīŋa᷅ŋ, a̍ wānā o̍ wānā o̍ chīɛ̍i̍ 
Mɛ̄lɛ̄ka̍a̍ ni᷄ŋ te̍. Ndu̍yɛ̍, ā chi̍ mī to̍sa̍ īsɔ̄ɔ̍ o̍ chīɛ̄īlā na̍a̍ ŋ̄ pīɛ̄ī Mɛ̍lɛ̄ka̍ la̍ŋ ni᷄ŋ 
kɛ̄lɛ̄ŋgāā o̍ fo̍ndāŋ o̍ fo̍ndāŋ chēle̍ŋ Chūlu̍sɛ̄lɛ̄m, I̍ to̍sā mī fāŋgāa̍ tūūlu̍ kɔ̄l te̍. 

13Ndu̍yɛ̍, ā nɔ̍lā mā chɔ᷄m nu̍m māā nyɛ̄ nda̍ dīmi̍ a̍ ya̍ o̍kɔ̄ɔ̄ wo̍ chō tōnya̍ le̍. 

14Ō ya̍ nɔ̍lā mī sɔ̍lɔ̍la̍ŋ nu̍m o̍ hɔ̄l lo̍ ndu̍ cho̍ ni̍ māā o̍ nɛ̄i̍ Chi̍i̍sū pɛ̍ɛ̍ku̍ wāŋnda̍ 
wo̍ chōo̍ ya̍ pi̍ɛ̍ī Mɛ̍lɛ̄ka̍ ō fi̍nyāā nāā ma̍māa̍ nda̍ a̍a̍ pi̍ɛ̍ī yo̍ ni̍. Kɛ̍ nda̍ dīmi̍ māā 
ō cho̍ nɛ̍i̍ tōnya̍ le̍ o̍ cho̍ le̍. O̍ ko̍ŋ kɔ̍ɔ̍lī, I̍ la̍a̍la̍ŋ a̍ nyɛ̄ o̍ nyɛ̍ cho̍ ō pōōnyīāā o̍ 
sāwāla̍ Mɛ̄lɛ̄ka̍ ke̍ Mūu̍sē le̍ na̍a̍ la̍ŋ ndo̍ ni᷄ŋ, ndo̍ a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ 
pōōnyi̍a̍a̍ wo̍. 

15Wāŋnda̍ ha̍ā chō lēhɔ̄l o̍ nɛ̄ī māā wānā o̍ wāna̍ vi᷅, ā chō vɛ̄lɛ̄ mīīŋgū yōōmū, 
wānā kɛ̍ndɛ̄ ni̍, wānā wɔ̍ɔ̍ŋ ni̍. Le̍nde̍ ko̍ni̍ ya̍ cho̍ lēhɔ̄l o̍ nɛ̄ī māā wānāa̍ vi᷅ wa̍ ā 
chō mīīŋgū yōōmū ni̍. 

16Ndu̍yɛ̍, I̍ cho̍ kīndīo̍o̍ le̍ lɔ̍ɔ̍ lɔ̍ɔ̍ māā īsɔ̄ɔ̍ o̍ īsɔ̄ɔ̍ wɔ̍ɔ̍ŋ ī wa᷅ ya̍ o̍ kɔ̄l na̍a̍ Mɛ̄lɛ̄ka̍ 
kɛ̄lɛ̄ŋgāā na̍a̍ wāna̍ chi̍e̍e̍ tɛ̍ɛ̄ŋ te̍.” 

17Mi̍ Pɔ̍ɔ̄ hi̍a̍ū lāchī a̍ sūɛ̍i̍ āā, “Mālɔ̄ɔ̄ nūu̍ Chūlu̍sɛ̄lɛ̄m ō chō ni᷅ŋ hāū wɔ̍sīlā fāŋgā, 
mɛ̄ɛ̍ kɔ̄lā ya̍ ku̍ɛ̄ la᷅ŋ lo̍ŋ le̍ chāāŋāā nīāā Chu̍ūwa̍ nyɛ̄ sɔ̄lāa̍ yōūwo̍ le̍ wānāā 
tāmbɛ̍i̍ya̍ mālāa̍ la̍ŋ, a̍ le̍ sa̍lāa̍ sōlīo̍o̍ nāa̍ Mɛ̄lɛ̄ka̍ chu̍a̍ wo̍. 

18Bōōndi̍i̍ ya̍ I̍ wa̍ sa̍lāa̍ ho̍ō sōlīo̍o̍ ve̍, o̍ ko̍ŋ nda̍ chē ya̍ o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. 
Nyɛ̄ o̍ nyɛ̄ ya̍ i̍i̍ nɔ̍ le̍ tōsāa̍ le̍ dīndīo̍o̍ sɔ̄lāa̍ Mɛ̄lɛ̄ka̍ o̍ hɔ̄l ya̍ i̍i̍ chi̍i̍ ni᷅ŋ tōsā. Fāŋgā 
o̍ fāŋgā ve̍ ya̍ kɔ̄ɔ̄lī le̍. Ndu̍yɛ̍, sɔ̍ŋgɔ̄ o̍ sɔ̍ŋgɔ̄ yɔ̄nu̍ŋ te̍. 

19Chu̍ūwa̍ ā pūm ā wa̍ lo̍ŋ, chɔ̄nɔ᷄ŋndo̍ o̍ būŋgɛ̄ī E̍e̍sīā ve̍ ni᷄ŋ. Wāŋnda̍ ha̍ā, nda̍ 
nɔ̍ ni̍ mā hu᷄ŋ to̍mbōlā nu̍m o̍ hɔ̄l mā chɔ̄m sūɛ̍i̍ wɔ̍ɔ̍ŋ ya̍ to̍sa̍ ve̍, tē ā sīna̍ dɔ̍ɔ̍ pɛ̍ 
māā I̍ to̍sa̍ sūɛ̍i̍ wɔ̍ɔ̍ŋ. 

20Tē ko̍ŋ te̍, Chu̍ūwa̍ a̍ cho̍ ha̍ā na̍nu᷄ŋ nda̍, ā kɔ̄ɔ̄sa̍ ni᷅ŋ a̍ ya̍ la᷅ŋgba̍ā kālāa̍ ki̍a̍lū 
ya᷅ma᷅ŋ nda̍ o̍ hɔ̄l. Ā chɔ᷄m ndɔ̍ su̍ɛ̍i̍ wɔ̍ɔ̍ŋ bi̍ī tōnya̍ te̍le̍ŋ ko̍ŋ a̍ ya̍ o̍kɔ̄ɔ̄ ve̍. 

21Mɛ̄ɛ̍ ni᷅ŋ dɔ̍ɔ̍ sūɛ̍i̍ ya̍ di̍mi̍ chōo̍ cho̍o̍ lɔ̍ɔ̍ nda̍ wa̍ kɔ̍ɔ̍sɔ̍ɔ̍ a̍ ya̍ wo̍. Mi̍ di̍mī, a̍a̍, ‘Le̍ 
mɛ̄ɛ̍ ya̍ cho̍ lēhɔ̄l o̍ nɛ̄ī māā wānāa̍ vi̍ wa̍ chō vɛ̄lɛ̄ mīīŋgū yōōmū yɛ̍, le̍la̍ŋ, nya̍ 
chō kɔ̍ɔ̍sɔ̍ɔ̍ a̍ ya̍ ha̍ū ni̍.’ ” 

22Fi̍lɛ̍sī ndu̍ o̍o̍ si̍nā i̍sɔ̍ɔ̍ a̍ nɛ̄i̍ Chi̍i̍sū pɛ̍ɛ̍ku̍ wāŋnda̍ le̍ Mɛ̄lɛ̄ka̍ pīɛ̄īyo̍ lēchōo̍ wo̍. 
Mbo̍ dīmī āā, “Tē wānā bɛ̄ndū so̍vɛ̄i̍ya̍, Li̍i̍sīāā, o̍ hi᷅ŋ pɛ̍, I̍ ke̍lū sūɛ̍i̍ nyɛ̍i̍ īyāma̍.” 
O̍ ko̍ŋ kɔ̍ɔ̍lī, mbo̍ kīndā kɔ̍ɔ̍sɔ̍ɔ̍. 

23Mi̍ Fi̍lɛ̍sī dīmūl so̍vɛ̄i̍nɔ̍ wa̍ Pɔ̍ɔ̍l mɛ̄ɛ̄nda᷄ŋndo̍ wo̍ māā ō wa̍ Pɔ̍ɔ̄ lēhɔ̄l. Kɛ̍ mbo̍ 
dīmūl so̍vɛ̄i̍nɔ̍ kōŋ māā ō ke̍ Pɔ̍ɔ̄ fo̍ndāŋndo̍ mbō wa̍ kēlāa̍. Ndu̍yɛ̍, māā mbō ke̍ 
Pɔ̍ɔ̄ chāāŋāā ndūa̍a̍ fo̍ndāa̍ le̍ mā māla̍ ndu̍ mɛ̄ɛ̍ kpɛ̍ nda̍ a̍a̍ nɔ̄ le̍ ndu̍ mālāa̍ yɛ̍. 

Pɔɔ̍ ̄so̍ō nāa̍ Fil̍ɛs̍ī nda̍ Dūsil̍ā chu̍a̍ 
24Mɛ̄ɛ̍ pālɛ̍i̍ ti᷄ŋ ī hīōū, mi̍ Fi̍lɛ̍sī hu᷅ŋ nda̍ la̍a̍ ndɔ̄ dīōla̍ŋ āā, Dūsi̍lā. Chu̍ūnɔ̄ɔ̍ chūa̍a̍ 
ho̍ō wa̍ ni̍. Mi̍ Fi̍lɛ̍sī vi̍ām wānā ma̍ vēēlū Pɔ̍ɔ̄. Mɛ̄ɛ̍ Pɔ̍ɔ̄ hi᷅ŋ, ma̍ chāl ndu̍ nīla̍ŋ 
yāŋɔ̄ɔ̍ o̍ sūɛ̍i̍ o̍ wa̍ dīmīo̍o̍ a̍ lāāla᷄ŋndo̍ a̍ Chi̍i̍sū Ki̍li̍tī o̍kɔ̄ɔ̄ ve̍. 

25Mi̍ Pɔ̍ɔ̄ hi̍a̍ū lāchī a̍ sūɛ̍i̍. Mbo̍ chɔ̄m a̍ mɛ̄ɛ̍ wānā wa᷅ wa̍nā kɛ̍ndɛ̄ Mɛ̄lɛ̄ka̍ o̍ hɔ̄l 
lɛ̍. O̍ ko̍ŋ kɔ̍ɔ̍lī, mbo̍ chɔ̄m a̍ mɛ̄ɛ̍ wānā nɔ̍lā kɔ᷅l nūmndo̍ yɛ̍. Mbo̍ sūāā vɛ̄lɛ̄ a̍ pāa̍le̍ 
Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ le̍ŋ o̍kɔ̄ɔ̄. Mi̍ sīōōŋnde̍ bīī Fi̍lɛ̍sī a̍ sɔ̄ɔ̍ŋ Pɔ̍ɔ̄ di̍mi̍ mu᷅ŋ 
ndo̍ŋ. Mbo̍ dīmūl Pɔ̍ɔ̄ āā, “Kɔ̍ pɔ̍ɔ̍. Lɔ̍ɔ̍ ya̍ I̍ bɛ̍ɛ̍ndīāŋ pɛ̍, I̍ ve̍e̍lu̍ nu̍m.” 

26Ndu̍ o̍o̍ wa̍ kɔ̄l māā Pɔ̍ɔ̄ cho̍ ndu̍ lūɛ̄īyɔ̄ɔ̄ ni᷄ŋ a̍ nyɛ̄ sɔ̄lāa̍. Le̍ he̍ī, le̍ te̍le̍ŋnda̍ 
fa̍ŋgā ō chō Pɔ̍ɔ̄ vēēlōo̍, mā dūāū ba̍lta̍ŋ nda̍ ndu̍. 

27Mɛ̄ɛ̍ wɔ̄sīla̍ŋ lā hīōū lā tīɔ̍ɔ̍ŋ, ma̍ sīīŋgūū Pɔ̄kīɔ̄ɔ̄ Fɛ̍si̍tɔ̄ɔ̄ māsa̍ ībūŋgāa̍ o̍ fo̍nda᷄ŋ 
Fi̍lɛ̍sī wo̍. Mɛ̄ɛ̍ o̍ ko̍ŋ, mi̍ Fi̍lɛ̍sī mɛ̍ī Pɔ̍ɔ̄ o̍ bīyɔ̄ɔ̍ ni᷄ŋ kāni̍ fo̍ndōle̍, ndu̍ o̍o̍ hɛ̍na̍ŋ 
mī Chu̍ūwa̍ nda̍ a̍a̍ na̍ŋ kɔ̄l a̍ ndu̍. 

Wa̍lta̍ Wānāa̍ Chi̍is̍ūa̍a̍ 25 

Pɔɔ̍ ̄nyu̍na̍ le̍ mā yɔŋ᷄ ndu̍ o̍ wāna̍ cho̍ lɛŋ̄ndē Lu̍o̍ma᷅ŋnde̍ bōlle̍ŋ ndo̍ lo̍ 
1Hūnɔ̄ɔ̄ Fɛ̍si̍tɔ̄ɔ̄ hi᷅ŋ o̍ būŋgɛ̄ī kēŋ ni᷄ŋ ndo̍, ō chu̍a̍ pālɛ̍i̍ ī yāa̍. O̍ ko̍ŋ kɔ̍ɔ̍lī, mbo̍ 
cha᷄ŋ Sīsāli̍a̍ā mbo̍ kūā Chūlu̍sɛ̄lɛ̄m. 

2Lo̍ŋ wānāā bɛ̄ndūāā sōlīāā lā, a̍ Chu̍ūwa̍ wānāā ndāā bɛ̍ndūa̍a̍ ā chɔ᷄m sɔ̄ɔ̍ŋ Pɔ̍ɔ̄ 
chōo̍ ni̍. Ma̍ nyɔ̄ɔ̄lū Fɛ̍si̍tɔ̄ɔ̄ 

3āā, “Yāndi̍i̍ to̍sa̍ a̍ sa̍bū mā hīŋ a̍ Pɔ̍ɔ̄ Chūlu̍sɛ̄lɛ̄m.” Nda̍ a̍a̍ kɛ̍ɛ̍si̍a̍a̍ le̍ kēī ndu̍ 
dīyɔ̄ɔ̍ nɛ̄ī tɛ̍ɛ̄ŋ. Le̍la̍ŋ nda̍ a̍a̍ dīmi̍ le̍nde̍ ni̍. 

4Mi̍ Fɛ̍si̍tɔ̄ɔ̄ lo᷅ lo̍ŋ mbo̍ mu̍lūl nda̍ āā, “Pɔ̍ɔ̄ cho̍ o̍ bīyɔ̄ɔ̍ ni᷄ŋ Sīsāli̍a̍ā chi̍e̍e̍. Ndu̍yɛ̍, 
ya̍ pi̍la̍ I̍ cho̍ hūnɔ̄ɔ̄ mīīŋgū lo̍ŋ su̍ŋ su̍ŋ. 

5Le̍la̍ŋ, lā tōsa̍ mī wānāā nyāā bɛ̍ndūa̍a̍ kūɛ̄ lātūlu̍ a̍ ya̍ Sīsāli̍a̍ā. Tē Pɔ̍ɔ̄ tōsa̍ pɛ̍ 
i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ, ā kɔ̍ bi̍ī se̍ī ndɔ̄ɔ̍ lo̍ŋ.” 

6Mɛ̄ɛ̍ Fɛ̍si̍tɔ̄ɔ̄ chɔ̍ɔ̍lu̍ mālɔ̄ Chūlu̍sɛ̄lɛ̄m, tē ō ve̍ le̍ pālɛ̍i̍ ī ŋɔ̄ma̍a̍ le̍ mɛ̄ɛ̍ tɔ̍, mbo̍ 
mīīŋgū Sīsāli̍a̍ā. Dīi̍māndɔ̄ɔ̍, mbo̍ chāl le̍ kɔ̍ɔ̍sɔ̍la̍ŋ bɔ̄ŋāa̍. Mbo̍ tōsā ma̍ hūŋ a̍ Pɔ̍ɔ̄ 
o̍ tōŋgō kɔ̍ɔ̍sɔ̍ɔ̍ ni᷄ŋ. 

7Mɛ̄ɛ̍ Pɔ̍ɔ̄ lu̍ɛ̍ī, mi̍ Chu̍ūwa̍ a̍ chɛ̍ŋ Chūlu̍sɛ̄lɛ̄m nda̍ sīm ndu̍ ā bālāā si̍lɔ̍. Ma̍ kāndū 
sɔ̄ɔ̍ŋ wɔ̍ɔ̍ŋ fāŋgā fa̍ŋgā chɔ̄mndo̍ a̍ ndu̍ o̍kɔ̄ɔ̄. Kɛ̍, ā nɔ̄la̍ mā chɔ᷄m kpe̍e̍kpe̍i̍ māā 
nyɛ̄ nda̍ dīmi̍ wo̍ chō tōnya̍ le̍. 

8Mi̍ Pɔ̍ɔ̄ kɔ̍ɔ̍sā, mbo̍ dīmī āā, “I̍ to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ a̍ sāwāla̍ Chu̍ūwa̍ o̍kɔ̄ɔ̄ le̍. 
Ndu̍yɛ̍, I̍ to̍sa̍ su̍ɛ̍i̍ wɔ̍ɔ̍ŋ a̍ chīɛ̍i̍ Mɛ̄lɛ̄ka̍a̍ o̍kɔ̄ɔ̄ le̍, Kɛ̄lɛ̄ŋgāā ni᷅ŋ te̍ mī tɛ̍ɛ̍mbu̍u̍ īsɔ̄ɔ̍ 
a̍ māsā bɛ̍ndū māLu̍o̍ma᷅ŋnda̍.” 

9Fɛ̍si̍tɔ̄ɔ̄ ndu̍ o̍o̍ hɛ̍na̍ŋ mī Chu̍ūwa̍ nda̍ a̍a̍ na̍ŋ kɔ̄l a̍ ndu̍. Le̍ he̍ī, mbo̍ nyūnā Pɔ̍ɔ̄ 
āā mɛ̄ɛ̍, “Ā chɛ̄l mā kūɛ̄ Chūlu̍sɛ̄lɛ̄m mā kɔ̍ kɔ̍ɔ̍sā ya̍ o̍ hɔ̄l lo̍ŋ, a̍ sɔ̄ɔ̍ŋ nda̍ chɔ᷄m 
mu᷅ŋ a̍ nūm o̍kɔ̄ɔ̄ wo̍ŋ?” 

10Mi̍ Pɔ̍ɔ̄ lo᷅ lo̍ŋ mbo̍ di̍mī āā, “Māsā Bɛ̍ndū Lu̍o̍ma᷅ŋnda̍, o̍ bā ndɔ̄ɔ̍ bɛ̄ŋgu̍ sūɛ̍i̍ he̍ī 
chō ni᷅ŋ ni̍. Le̍la̍ŋ, o̍ bā ndɔ̄ɔ̍ bɛ̄ŋgu̍ i̍ di̍mīŋ ni̍. Nūm pi̍la̍ si̍nā kpe̍e̍kpe̍i̍ māā i̍ to̍sa̍l 
Chu̍ūwa̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ te̍. 

11Tē ndu̍ o̍o̍ wa̍ sūɛ̍i̍ wānā nɔ̍ mā sɔ̍la̍ pīɔ̍m le̍ ndi̍ pɛ̍ ya̍ i̍i̍ to̍sa̍ ni̍, ya̍ i̍i̍ kɛ̍ɛ̄ le̍ ya̍ 
dīyɔ̄ɔ̍ le̍. Kɛ̍ ndu̍yɛ̍, tē tōnya̍ cho̍ o̍ sɔ̄ɔ̍ŋ nda̍ chɔ᷄m mu᷅ŋ ki̍nɛ̍i̍ a̍ ya̍ o̍kɔ̄ɔ̄ wo̍ŋ ni᷄ŋ 
te̍, mɛ̄ɛ̍ wānā o̍ wānā a̍ nɔ᷅ di̍ mā ma̍l la̍ nda̍ o̍ bā le̍. Le̍la̍ŋ, I̍ hɛ̍na̍ŋ mā yɔ̍ŋ sūɛ̍i̍ 
nīi̍ o̍ māsā bɛ̍ndōo̍ lo̍, o̍ cho̍ lɛ̄ŋīī Lu̍o̍ma᷅ŋnde̍ bōlle̍ŋ ndo̍.” 

12Mɛ̄ɛ̍ Fɛ̍si̍tɔ̄ɔ̄ na̍ŋgu̍ a̍ lāŋgba̍ā ndūāā ka̍lāa̍, mbo̍ mūlūl Pɔ̍ɔ̄ āā, “Mɛ̄ɛ̍ ŋ̄ nyūna̍ le̍ 
sūɛ̍i̍ nu̍mnde̍ yɔ̄ŋndo̍ o̍ māsā bɛ̍ndōo̍ lo̍ yɛ̍, mɛ̄ɛ̍ lo̍ŋ ŋ̄ chō lākɔ̄ ni̍.” 

Fɛs̍it̍ɔɔ̄ ̄chɔm̍ Māsāa̍ Ākil̍ip̍ā a̍ Pɔɔ̍ ̄o̍kɔɔ̄̄ 
13Mɛ̄ɛ̍ pālɛ̍i̍ ti᷄ŋ ī hīōū, mi̍ Māsāa̍ Āki̍li̍pā hu᷅ŋ Sīsāli̍a̍ā nda̍ la̍a̍ ndɔ̄ dīōla̍ŋ āā, 
Bɛ̄lūīni̍sī, le̍ Fɛ̍si̍tɔ̄ɔ̄ yīlɔ̄ɔ̄ lēmāsāa̍. 

14Le̍ pālɛ̍i̍ fa̍ŋgā ā chō ndu̍ o̍ bɛ̄ŋgu̍ cho̍o̍. A̍ bōōndi̍i̍ ke̍ŋ mi̍ Fɛ̍si̍tɔ̄ɔ̄ chɔ᷅m Māsāa̍ 
Āki̍li̍pā a̍ sūɛ̍i̍ Pɔ̍ɔ̄ ve̍ o̍kɔ̄ɔ̄. Mbo̍ dīmī āā, “Po̍ pi᷅lɛ̍ chō na̍nu᷄ŋ mi̍ Fi̍lɛ̍sī mɛ̍ī ndu̍ ō 
bīyāā. 

15Mɛ̄ɛ̍ ya̍ ku̍ɛ̄ Chūlu̍sɛ̄lɛ̄m, mi̍ wānāā bɛ̄ndūāā sōlīāā lāsa̍lāa̍, a̍ lāŋgba̍ā kālāa̍ le̍ 
Chu̍ūwa̍ ā chɔ̄m sɔ̄ɔ̍ŋ a̍ ndu̍ o̍kɔ̄ɔ̄. Ma̍ dīmūl la̍ māā ya̍ I̍ ya̍a̍la̍ ndu̍. 

16Kɛ̍, mi̍ di̍mūl nda̍ māā Lu̍o̍ma᷅ŋnda̍ to̍sā i̍ wa̍ā le̍nde̍ le̍. Ā ya̍a̍lā wa᷅na̍ nda̍ bīī 
se̍ī ndɔ̄ɔ̍ wo̍ le̍, mɛ̄ɛ̍ mbō si᷄m nda̍ wānāa̍ chɔ̄m sūɛ̍i̍ ndūɛ̍i̍ ya̍ mbō kɔ̄ɔ̄sa̍ le̍ ndu̍ 
pi̍la̍. 

17Ndu̍yɛ̍, mɛ̄ɛ̍ nda̍ hīŋ na̍nu᷄ŋ, I̍ to̍sa̍ ta̍ma̍la̍ le̍. Dīi̍māndɔ̄ɔ̍, mi̍ cha᷅l o̍ sūɛ̍i̍ ndɛ̄i̍ 
chōo̍. Mi̍ to̍sā ma̍ hūŋ a̍ pōo̍. 

18Mi̍ wānāa̍ wa̍ ndu̍ kɔ̄ɔ̄lī a̍ sūɛ̍i̍ ya̍ si᷄m ma̍ tōmbōlā. Kɛ̍, a̍ chɔ᷄m i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ 
a̍ ndu̍ o̍kɔ̄ɔ̄ mɛ̄ɛ̍ ya̍ i̍i̍ nɔ̍ o̍ kɔ̄l māā ā dīmī ni̍ŋ yɛ̍ le̍. 

19Dīōmnda̍ŋ ko̍ni̍ nda̍ a̍a̍ hi̍ŋa᷅ŋ nda̍ nda̍ā ni̍, a̍ nɛ̄ī nda̍ nda̍ pīɛ̄ī Mɛ̍lɛ̄ka̍ wo̍ o̍kɔ̄ɔ̄, 
a̍ po̍ pi᷅lɛ̍ vɛ̄lɛ̄ o̍kɔ̄ɔ̄ dīōla̍ŋ āā Chi̍i̍sū o̍ vi᷅ wo̍. Kɛ̍, mi̍ Pɔ̍ɔ̄ ndu̍ di̍mī māā ō chō 
yōōmū. 

20Ya̍ i̍i̍ si̍nā bɛ̍ɛ̍ mɛ̄ɛ̍ ya̍ i̍i̍ ya̍a̍sīāā sūɛ̍i̍ wa̍ā le̍nde̍i̍ yɛ̍ le̍. Le̍ he̍ī, mi̍ nyu̍nā Pɔ̍ɔ̄ māā 
tē ō chɛ̄l pɛ̍ le̍ kɔ̄la̍ŋ Chūlu̍sɛ̄lɛ̄m le̍ mbō kɔ̍ kɔ̍ɔ̍sā lo̍ŋ a̍ sɔ̄ɔ̍ŋ nda̍ chɔ᷄m mu᷅ŋ a̍ ndu̍ 
o̍kɔ̄ɔ̄ wo̍ŋ. 

21Kɛ̍ mi̍ Pɔ̍ɔ̄ di̍mī māā ō hɛ̄na̍ŋ mī I̍ yɔ̍ŋ sūɛ̍i̍ ndūɛ̍i̍ o̍ māsā bɛ̍ndōo̍ lo̍. O̍ ko̍ŋ, mi̍ 
di̍mūl so̍vɛ̄i̍ya̍ māā ō wa̍ pɔ̍ɔ̍ ō hāūvāā, mbō lo̍ o̍ ko̍ŋ mā kūɛ̄, mī māsā bɛ̍ndōo̍ 
kɔ̍ di̍mī sūɛ̍i̍ ndɛ̄i̍.” 

22Mi̍ Āki̍li̍pā di̍mūl Fɛ̍si̍tɔ̄ɔ̄ āā, “I̍ hɛ̍na̍ŋ ya̍ bɛ̍ɛ̍ mī ya̍ŋ ndu̍ lānī.” Mi̍ Fɛ̍si̍tɔ̄ɔ̄ di̍mī 
āā, “Mɛ̄ɛ̍ ā chō ndu̍ dīōm tūēīyɔ̄ɔ̄ sīɔ̄dīi̍.” 

23Dīi̍māndɔ̄ɔ̍, mi̍ Āki̍li̍pā lu̍ɛ̍ī o̍ chīɛ̄ī Chu̍ūwa̍ pīɛ̄ī Mɛ̍lɛ̄ka̍ wo̍ ni᷄ŋ, nda̍ Bɛ̄lūīni̍sī, 
a̍ wānāā bɛ̄ndūāā so̍vɛ̄i̍ya̍, a̍ wānāā bɛ̄ndūa̍a̍ chi̍e̍e̍ lo̍ŋ. Mi̍ wāŋnda̍ kē nda̍ bɛ̄ɛ̄le̍ 
bɛ᷅nde̍ŋ pi̍la̍. O̍ ko̍ŋ kɔ̍ɔ̍lī, mi̍ Fɛ̍si̍tɔ̄ɔ̄ to̍sā ma̍ hūŋ a̍ Pɔ̍ɔ̄. 

24Mbo̍ dīmī āā, “Māsāa̍ Āki̍li̍pā a̍ wānā o̍ wāna̍ na̍a̍ ŋ̄ chō hɔ̄lāā tūlu̍ na̍nū, lā chē 
po̍ si̍m ho̍ō na̍nu᷄ŋ ndo̍? Ndu̍ Chu̍ūwa̍ kpe̍de̍ chi̍e̍e̍ na̍nū a̍ Chūlu̍sɛ̄lɛ̄m a̍ dɔ̍ū sɔ̄ɔ̍ŋ 
ndɔ᷄ŋ ya̍ lāchī ni̍. Ndu̍yɛ̍, mi̍ Chu̍ūwa̍ ha̍ā dēŋī chōo̍ cho̍o̍ māā ō nɔ̄ mbō sɔ̄la̍ 
pīɔ̍mndo̍. 

25Kɛ̍ ndu̍yɛ̍, ya̍ I̍ se̍e̍lu̍ŋ nyɛ̍ o̍ nyɛ̄ wɔ̄ɔ̍ŋ o̍ to̍sa̍ ō nda̍ dīī wa̍nā le̍ ndu̍ le̍. Kɛ̍ mɛ̄ɛ̍ 
ndu̍ pi̍la̍ nyu̍na̍ le̍ sūɛ̍i̍ ndūɛ̍i̍ yɔ̄ŋndo̍ o̍ māsā bɛ̍ndōo̍ lo̍ yɛ̍, yā bɛ̍ɛ̍ I̍ kɛ̍ɛ̍si̍a̍a̍ le̍ 
ndu̍ yɔ̄ŋndo̍ lo̍ŋ. 

26Kɛ̍ ndu̍yɛ̍, I̍ nɔ̍ nyɛ᷅ o̍ nyɛ̄ kpe̍e̍kpe̍i̍ ō ya̍ I̍ po̍o̍nyīāā o̍ māsānɔ̄ɔ̍ lo̍ a̍ ndu̍ o̍kɔ̄ɔ̄ wo̍ 
le̍. Le̍la̍ŋ ya̍ hi᷅ŋ a̍ ndu̍ na̍nu᷄ŋ nāa̍ nya̍ chu̍a̍ ni̍, tāāma̍ nūm Māsāa̍ Āki̍li̍pā, le̍ tē ŋ̄ 
mɛ̄ɛ̄ndi̍a̍ŋ pɛ̍ o̍ sūɛ̍i̍ he̍ī ni᷄ŋ la̍tu̍lu̍, I̍ nɔ᷅ ni᷅ŋ le̍ dīōm le̍ pōōnyīa̍a̍. 

27Kāni̍ fo̍ndōle̍, I̍ lo̍o̍nu̍ŋ māā ī wā i̍ kɛ̍ndɛ̄ le̍ wāna̍ ŋ̄ bīī yo̍ yɔ̄ŋndo̍ o̍ ko̍ŋ kɔ̍ɔ̍lī, a̍ 
chɔ᷅m nyɛ᷅ sa̍na̍a̍ ŋ̄ bīī ndu̍ le̍ ndu̍ wo̍ le̍.” 

Wa̍lta̍ Wānāa̍ Chi̍is̍ūa̍a̍ 26 

Pɔɔ̍ ̄kɔɔ̍s̍a̍ Ākil̍ip̍ā o̍ hɔl̄ 
1Mi̍ Āki̍li̍pā di̍mūl Pɔ̍ɔ̄ āā, “So̍o̍ nīko̍ nyɛ᷅ ŋ̄ yēēma̍ mā sōō wo̍.” Mi̍ Pɔ̍ɔ̄ he̍e̍lū bāa̍ 
mbo̍ kāndū kɔ̍ɔ̍sɔ̍ɔ̍ le̍ ndu̍ pi̍la̍. 

2Mbo̍ dīmī āā, “Māsāa̍ Āki̍li̍pā, I̍ na̍ŋ kɔ̄l mi̍ sɔ̍lā fo̍ndāa̍ hāū le̍ sīsi̍la̍ŋ nu̍m o̍ hɔ̄l 
mī kɔ̍ɔ̍sa̍ le̍ ya̍ pi̍la̍ a̍ sɔ̄ɔ̍ŋ Chu̍ūwa̍ chɔ᷄m a̍ ya̍ o̍kɔ̄ɔ̄ wo̍ŋ. 

3Nyɛ̍ to̍sa̍ mi̍ na᷅ŋ kɔ̄l ta̍u̍ wo̍ cho̍ ni̍ māā nūm ā sīnā ta̍u̍ a̍ ka̍ālā Chu̍ūwa̍ o̍kɔ̄ɔ̄ a̍ 
yɛ̍ yɛ̍la̍ cho̍ nda̍ tɛ̄ɛ̄ŋ nda̍ŋ. Le̍la̍ŋ, a̍ yāndi̍i̍, bi̍u̍ŋ mā ya̍ŋ ya̍ lānī nyɛ̄ kɛ̄ndɛ̍ī. 

4“Chu̍ūwa̍ kpe̍de̍ ā sīnā ka̍ā nūu̍, chɔ̍ŋ a̍ chūāāmbɔ̄yɛ̍ī nīi̍ ha̍a̍a̍ mbo̍ fūūlūū a̍ 
te̍le̍ŋndo̍ ho̍ō. Ā sīnā i̍sɔ̍ɔ̍ o̍ īsɔ̄ɔ̍ a̍ ya̍ o̍kɔ̄ɔ̄, chɔ̍ŋ a̍ bōōndi̍i̍ ya̍ I̍ wa̍ o̍ na̍a̍ lo̍ ve̍, a̍ 
lɔ̍ɔ̍ ya̍ I̍ wa̍ Chūlu̍sɛ̄lɛ̄m ndo̍. 

5Ā sīnā ya̍ le̍ te̍le̍ŋ vi̍lɛ̄ī. Ndu̍yɛ̍, nda̍ pi̍la̍ nɔ̄lā mā dīmi̍ tōnya̍a̍ māā o̍ ku̍ndā 
Fālīsi̍īya̍ chōo̍ yā fu̍la̍ ni̍, ku̍nda̍ cho̍ īsīsi̍ o̍ ka̍lā kpo᷅ke̍ o̍ Mɛ̄lɛ̄ka̍ nāa̍ pīɛ̄īyo̍ ni᷄ŋ 
mbo̍ hīāū ku̍ndā o̍ ku̍ndā chēle̍ŋ ndo̍. 

6Ndu̍yɛ̍, le̍ mɛ̄ɛ̍ ya̍ cho̍ lēhɔ̄l o̍ nɛ̄ī le̍ būŋgɛ̄ī Mɛ̄lɛ̄ka̍ chūe̍l fi̍nyāā nāā ma̍māa̍ ve̍ 
yɛ̍ nda̍ chō hāū kɔ̍ɔ̍sɔ̍ɔ̍ a̍ ya̍ ni̍. 

7Wānāā nāa̍, kāa̍la̍ŋ tɔ̍ a̍ lā tīɔ̍ɔ̍ŋ ā chō Mɛ̄lɛ̄ka̍ pīɛ̄īyo̍ īdīi̍ a̍ īchɔ̄l. Ndu̍yɛ̍, ma̍ wā 
lēhɔ̄l o̍ nɛ̄ī le̍ nyɛ̄ Mɛ̄lɛ̄ka̍ chu̍a̍ ko̍ŋ bu̍ŋgɛ̄i̍ yo̍ sɔ̄lāa̍. Māsā bɛ̍ndōo̍, le̍ sūɛ̍i̍ pi᷅lɛ̍i̍ 
kēŋ nda̍ Chu̍ūwa̍ chō ya̍ kɔ̄ɔ̄lī ni̍. 

8Vɛ᷅ mi̍ ī wā nya̍ Chu̍ūwa̍ o̍ bā ī kālā le̍ lāāla᷄ŋndo̍ māā Mɛ̄lɛ̄ka̍ ō mīŋgī wa̍nāa̍ vi᷅ 
wa̍ vɛ̄lɛ̄ yōōmū? 

9“Ya̍ si̍m ho̍ō wo̍ kpe̍e̍kpe̍i̍, mi̍ ya̍ i̍i̍ kɛ̍ɛ̍sīāā le̍ kīndīo̍o̍ o̍ nɛ̄ī o̍ nɛ̄ī ni᷄ŋ le̍ mī nyu̍mi̍ 
dīōla̍ Chi̍i̍sūla̍ŋ o̍ fu̍la̍ ho̍ō Na̍a̍sa̍lūɛ̄ī chi̍e̍e̍ wo̍. 

10Ndu̍yɛ̍, mi̍ to̍sā le̍nde̍ Chūlu̍sɛ̄lɛ̄m chi̍e̍e̍. Mi̍ wānāā bɛ̄ndūāā sōlīāā lāsa̍lāa̍ ā kē 
ya̍ yāu̍la̍ di̍la̍ŋ. O̍ ko̍ŋ kɔ̍ɔ̍lī, mi̍ du̍a̍ū wānāā lāāla᷄ŋnda̍ ā ka̍ ka̍ o̍ chīɛ̄īlā 
mānyūmnda̍ŋ ni᷄ŋ. Ndu̍yɛ̍, tē nda̍ a̍a̍ di̍mi̍ le̍ ō pīlɛ̍ dīyɔ̄ɔ̍ pɛ̍, ya̍ i̍i̍ wa᷅ wa̍nā pi᷅lɛ̍ le̍ 
chɛ̄lɔ̄ɔ̍ māā ā dīi̍ ndu̍. 

11Le̍ te̍le̍ŋnda̍ fa̍ŋgā, I̍ wa̍ bālɔ̄ɔ̍ o̍ chīɛ̄īlā na̍a̍ ŋ̄ pīɛ̄ī Mɛ̍lɛ̄ka̍la̍ŋ, mī to̍sā mā tūsī 
nda̍ nyɛ̄ pālāa̍ chōo̍. Ndu̍yɛ̍, mi̍ ki̍ndī le̍ tōsāa̍ mā ma᷄l lāāla᷄ŋ nda̍ nɔ̄ wo̍. Mɛ̄ɛ̍ sūɛ̍i̍ 
ndɛ̍i̍ ī nɛ̄i̍ ya̍ te̍i̍, mi̍ ka̍ndū kɔ̄la̍ŋ o̍ lɛ̄ŋīī chēle̍ŋnde̍ ni᷄ŋ mī tu̍sī nda̍ nyɛ̄ pālāa̍ 
chōo̍.” 

Pɔɔ̍ ̄chɔm̍ a̍ mɛɛ̄ ̍o̍ lo̍o̍ku̍ sīmnɔŋ᷄ wa̍nā la̍a̍la᷄ŋ yɛ ̍
(Wa̍lta̍ Wānāa̍ Chi̍i̍sūa̍a̍ 9:1-19; 22:6-16) 

12Mi̍ Pɔ̍ɔ̄ hi̍a̍ū lāchī a̍ sūɛ̍i̍. Mbo̍ dīmī āā, “Kɔ̄lā wāā le̍nde̍ la̍ŋ ya̍ I̍ wa̍ Dāma̍si̍kɔ̍ɔ̄ 
chi̍e̍e̍ ni̍, mi̍ wānāā bɛ̄ndūāā sōlīāā lāsa̍lāa̍ kē ya̍ yāu̍la̍ di̍la̍ŋ, ma̍ vīām ya̍ ni̍. 

13O̍ kɔ̄lā nīla̍ŋ ni᷄ŋ māsāa̍, a̍ te̍le̍ŋ pāa̍le̍ŋ lē sīm o̍ bōlle̍ŋ chōo̍ wo̍ ki̍nɛ̍i̍, mi̍ cha᷅ mi̍ 
pa̍ŋgēlo̍o̍ cha᷄ŋ o̍ ha̍la̍a̍ ni᷄ŋ. Ndu̍ o̍o̍ hi̍o̍ū pāa̍le̍ŋ dīōndɔ̄ɔ̍ po̍lo̍ŋ. Mi̍ pa̍ŋgēlo̍o̍ ho̍ō 
bɔ̄ŋā na̍a̍ si̍lɔ̍ na̍a̍ wānāā na̍a̍ ŋ̄ wa̍ kɔ̄la̍ŋ nda̍. 

14Na̍a̍ kpo̍u̍ mi̍ ŋ̄ dēlī lɛ̄ŋ. Ndu̍yɛ̍, mi̍ tu̍ɛ̍ī mi̍ dīōmndo̍ dīmī o̍ Hi̍būlūi̍ye̍ ni᷄ŋ āā, 
‘Sɔ̍ɔ̄, Sɔ̍ɔ̄, vɛ᷅ ma̍ wā ya̍ nyɛ̄ pālāa̍ tūsīo̍o̍ chōo̍?’ Mbo̍ dīmī āā, ‘Tē wānā lɔ̍ɔ̄ pēlēi̍ o̍ 
yɔ̄m sɛ̄ɛ̄mbīa̍a̍ pɛ̍, a̍ yɔ̍ŋu̍l nūm pi̍la̍.’ 

15Mi̍ lo᷅ lo̍ŋ mi̍ nyu̍nā, a̍a̍, ‘Nūm nɛ̄ɛ̍nɛ̍, Māsānɔ̄ɔ̍?’ Mbo̍ dīmī āā, ‘Ya̍ Chi̍i̍sū ni̍. 
Wāna̍ ŋ̄ chō nyɛ̄ pālāa̍ tūsīo̍o̍ chōo̍ wo̍. 

16Chɔ̍ŋ ni̍ko̍ mā si̍m. I̍ chɔ̍mnu̍ŋ nu̍m le̍ sa̍bū, le̍ mī Ī chu̍a̍ nu̍m mā wa̍ wāna̍ ni̍ 
wa̍li̍. Ndu̍yɛ̍, mā di̍mu̍l wāŋnda̍ nyɛ̄ ŋ̄ chē hāū wo̍, a̍ nyɛ̄ ya̍ I̍ cho̍ nu̍m hūnɔ̄ɔ̄ 
chɔ̄m lāchī wo̍. 

17I̍ cho̍ tōsā wāŋnda̍ I̍sɔ̄lūɛ̄ī a̍ wānāa̍ cho̍ a̍ Chu̍ū le̍ wa̍ ā yɔ᷅ŋ nu̍m nyɛ̄ le̍. Ndu̍yɛ̍, 
I̍ cho̍ nu̍m vīōmɔ̄ɔ̄ nāa̍ wānāa̍ cho̍ a̍ Chu̍ū le̍ wa̍ chūā. 

18Nyɛ̄ ŋ̄ nɔ̄ le̍ tōsāa̍ wo̍ cho̍ ho̍ō ni̍. Mā tōsāa̍ mī hɔ̄ltā ndāla̍ŋ lā kūmbi̍ŋ. Ndu̍yɛ̍, 
mā sōli̍ nda̍ o̍ nyūmnda̍ŋ ni᷄ŋ, mā hīŋ a̍ nda̍ o̍ nyɛ̄ wa̍wo̍ŋndo̍ ni᷄ŋ. Mā so̍li̍ nda̍ o̍ 
kpāāya̍ māsa̍ nyi̍nāā wɔ̄ɔ̍ŋnda̍ bɛ̄ŋgu̍, mā lūɛ̄ī o̍ kpāāya̍ nūu̍ bɛ̄ŋgu̍. Le̍ he̍ī, ya̍ 
Mɛ̄lɛ̄ka̍ mī māl nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ. Ndu̍yɛ̍ o̍ ko̍ŋ kɔ̍ɔ̍lī, mī ke̍ nda̍ 
fo̍ndāa̍ wāŋnda̍ ha̍ā tɛ̍ɛ̄ŋ ā ya̍ sīīŋgu̍u̍ wānāā ni̍ le̍ mɛ̄ɛ̍ nda̍ lāāla̍ŋ a̍ ya̍ yɛ̍ wa̍.’ ” 

Pɔɔ̍ ̄chɔm̍ a̍ mɛɛ̄ ̍o̍ dim̍i ̍sūɛi̍ ̍Mɛl̄ɛk̄ɛi̍ ̍yɛ ̍
19Mi̍ Pɔ̍ɔ̄ hi̍a̍ū lāchī a̍ sūɛ̍i̍. Mbo̍ dīmī āā, “Ndu̍yɛ̍, Māsāa̍ Āki̍li̍pā, dīo̍m chɛ̍ŋ o̍ 
fo̍nda᷄ŋ Mɛ̄lɛ̄ka̍a̍ mbo̍ sūāānu᷄ŋ nāa̍ ya̍ chu̍a̍ o̍ yi̍lāŋndo̍ ni᷄ŋ ndo̍ I̍ so̍li̍ di̍ōm kōŋ 
te̍. 

20Mi̍ ka̍ndū sūɛ̍i̍ Mɛ̄lɛ̄kɛ̍i̍ dīmīo̍o̍ Dāma̍si̍kɔ̍ɔ̄ fɛ̍lɛ̍ŋ, mālāŋ ya̍ I̍ ku̍ā Chūlu̍sɛ̄lɛ̄m. 
Mi̍ ba̍lū ni᷅ŋ o̍ lɛ̄ŋndē Chūdi̍a̍āle̍ŋ ni᷄ŋ kpo̍u̍. Ndu̍yɛ̍, mi̍ ba̍lū vɛ̄lɛ̄ wānāa̍ cho̍ a̍ 
Chu̍ū le̍ wa̍ tɛ̄ɛ̄ŋ. Mi̍ di̍mī māā wāŋnda̍ ma᷄l yɔ᷅ŋndā ndāla̍ wɔ̍ɔ̍ŋnda̍ŋ, mā mūli̍ŋ 
o̍ Mɛ̄lɛ̄ka̍ lo̍. Ndu̍yɛ̍, mā tōsa̍ ka̍ālā chɔ̍m māā ā ma᷄l yɔ̄ŋndā ndāla̍ wɔ̍ɔ̍ŋnda̍ŋ 
nda̍ŋ. 

21Le̍ sa̍bōo̍ ho̍ō, Chu̍ūwa̍ de᷄l la̍ chōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ, ma̍ kīndī le̍ ya̍ dīyɔ̄ɔ̍ ni̍. 

22Chɔ̍ŋ a̍ pāa̍le̍ Mɛ̄lɛ̄ka̍ vēm ya̍ le̍ŋ mbo̍ fūūlūū a̍ pāa̍le̍ hāū le᷅ŋ, Mɛ̄lɛ̄ka̍ chō ya̍ 
mālāa̍. Le̍ sa̍bōo̍ ho̍ō ya̍ cho̍ īsīsi̍ na̍nū ni̍ mi̍ wa᷅ wāŋnda̍ kpe̍de̍ su̍ɛ̍i̍ pi᷅lɛ̍i̍ kēŋ 
dīmūllo̍ ni̍, wānā bɛ̍ndū ni̍, wānā pɔ̍mbɔ̄ ni̍. Ndu̍yɛ̍, wānāa̍ su̍a̍ā le̍ Mɛ̄lɛ̄ka̍ wa̍ a̍ 
Mūu̍sē, nyɛ̄ o̍ nyɛ̄ nda̍ dīmi̍ māā ō chō yɔ̄nɔ᷄ŋ, ndu̍ ko̍ni̍ ya̍ I̍ cho̍ dīmīo̍o̍ ni̍, māā ō 
chō yɔ̄nɔ᷄ŋ. 

23Ma̍ dīmī māā Ki̍li̍tī wāna̍ Mɛ̄lɛ̄ka̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ 
pīŋīo̍o̍ wo̍ ō chō mɔ̍nɛ̍i̍ bīyɔ̄ɔ̄. Ndu̍yɛ̍, ma̍ dīmī māā ndu̍ cho̍ wā wāna̍ tāso̍o̍ le̍ 
mīīŋgōo̍ yōōmū ni̍. Ndu̍yɛ̍, māā wāna̍ Mɛ̄lɛ̄ka̍ hɛ̄li̍ le̍ wāŋnda̍ pīŋīo̍o̍ wo̍ chō 
yōndā nāa̍ Chu̍ūwa̍ chūā, a̍ wānāa̍ cho̍ a̍ Chu̍ū le̍ wa̍ fa̍ū, māā ā nɔ̄lā mā sɔ̄la̍ 
pīōŋɔ̄ɔ̍, māā he̍ī wā māā nyɛ̄ wa̍wo̍ŋ le̍ nda̍.” 

24Mɛ̄ɛ̍ Pɔ̍ɔ̄ wa̍ dīōmnda̍ŋ nda᷅ŋ dīmīo̍o̍, mi̍ Fɛ̍si̍tɔ̄ɔ̄ ki̍a̍lū ndu̍ lāchī. Mbo̍ dīmī chōo̍ 
cho̍o̍ āā, “Pɔ̍ɔ̄, bāā sēēmāa̍ ŋ̄ chō ni̍? Yāu̍ bɛ̍ndū ŋ̄ sīna̍ ho̍ō wo̍ ō cha᷄l le̍ nu̍m 
bōlle̍ŋ hīŋ.” 

25Mi̍ Pɔ̍ɔ̄ di̍mī āā, “Ō cho̍ se̍e̍mā le̍ ya̍ se̍e̍mā le̍, wānā bɛ̍ndōo̍ Fɛ̍si̍tɔ̄ɔ̄. Sɔ̄ɔ̍ŋ tōnya̍ŋ 
a̍ sɔ̄ɔ̍ŋ kɔ̄l kālo̍ŋ ya̍ cho̍ dīmīo̍o̍ ni̍. 

26Māsāa̍ Āki̍li̍pā, nūm bɛ̍ɛ̍ ā sīnā a̍ sɔ̄ɔ̍ŋ mu᷅ŋ o̍kɔ̄ɔ̄. Le̍la̍ŋ, I̍ nɔ̍ ki̍i̍sa᷄ŋ le̍ sūɛ̍i̍ nāa̍ 
nūm chu̍a̍ a̍ mu̍ŋ o̍kɔ̄ɔ̄ le̍. I̍ si̍nā māā sɔ̄ɔ̍ŋ yɔ̍nu̍ŋ mu᷅ŋ ki̍nɛ̍i̍ yo̍ŋ, ī pīlɛ̍ bɛ̍ɛ̍ yɔ̍nu̍ŋ 
mā kɛ̍ɛ̍ sīnā le̍. Kāni̍, ō cho̍ sɔ̍ɔ̍ŋ yɔ̍nu̍ŋ o̍ lēsɔ̍ŋgi̍ le̍. 

27Māsāa̍ Āki̍li̍pā, I̍ si̍nā māā a̍ la̍a̍la̍ŋ a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā dīmi̍ wo̍.” 

28Mi̍ Āki̍li̍pā di̍mūl Pɔ̍ɔ̄ āā, “Bāā mā si̍i̍ŋgu̍u̍ ya̍ bɛ̍ɛ̍ Ki̍li̍sīɔ̄ŋnɔ̄ o̍ te̍le̍ŋ bi̍ŋgīo̍o̍ ho̍ō 
bɛ̄ŋgu̍?” 

29Mi̍ Pɔ̍ɔ̄ mu̍lī āā, “Ō wa̍ o̍ te̍le̍ŋ bi̍ŋgī bɛ̄ŋgu̍, kɛ̄lɛ̄ŋgāā, ō wa̍ o̍ te̍le̍ŋ vi̍lɛ̄ī bɛ̄ŋgu̍, I̍ 
cho̍ Mɛ̄lɛ̄ka̍ pīɛ̄īyo̍ māā nūm ni̍ a̍ wānā o̍ wāna̍ cho̍ hāū ya̍ nīla̍ŋ yāŋɔ̄ɔ̍ māā lā 
sīmnu̍ŋ Ki̍li̍sīɔ̄ŋnda̍ mɛ̄ɛ̍ ya̍ cho̍ nu̍a̍ā yɛ̍. Kɛ̍ ndu̍yɛ̍, ō cho̍ ma̍chu̍a̍ā māā lā wa̍ o̍ 
yɔ̄lɔ᷄ŋ mɛ̄ɛ̍ ya̍ cho̍ nu̍a̍ā yɛ̍ le̍.” 

30O̍ ko̍ŋ kɔ̍ɔ̍lī, mi̍ Māsāa̍ Āki̍li̍pā, a̍ Fɛ̍si̍tɔ̄ɔ̄, a̍ Bɛ̄lūīni̍sī, a̍ wānā o̍ wāna̍ nda̍ wa̍ 
īchāli̍, ma̍ cha᷄ŋ, 

31ma̍ fūlā. Ma̍ wā kɔ̄la̍ŋ a̍ dīmīo̍o̍ āā, “Pōo̍ ho̍ō tōsa̍ su̍ɛ̍i̍ wānā dɔ̍ū bɛ̍ɛ̍ wānā chi̍ɛ̍ī 
ni̍ŋ le̍ ndi̍ le̍, kɛ̄lɛ̄ŋgāā ni᷅ŋ te̍ sūɛ̍i̍ wānā di̍ī wānā le̍ ndi̍.” 

32Mi̍ Āki̍li̍pā di̍mūl Fɛ̍si̍tɔ̄ɔ̄ āā, “Tē pōo̍ ho̍ō ndu̍ o̍o̍ di̍mi̍ le̍ sūɛ̍i̍ ndūɛ̍i̍ yɔ̄ŋndo̍ nāa̍ 
māsā bɛ̍ndōo̍ chūā le̍, wānā a̍a̍ ma᷅l ndu̍.” 

Wa̍lta̍ Wānāa̍ Chi̍is̍ūa̍a̍ 27 

So̍vɛīy̍a̍ kūɛ ̄a̍ Pɔɔ̍ ̄Lu̍o̍m chie̍̍e̍ 
1Mɛ̄ɛ̍ nda̍ kɛ̄ɛ̄si̍a̍a̍ māā ŋ̄ nɔ̄ le̍ kɔ̄la̍ŋ o̍ lɛ̄ŋndē I̍ta̍līle̍ŋ ni᷄ŋ, ma̍ yɔ̄ŋgū Pɔ̍ɔ̄ a̍ wāŋnda̍ 
ā pīli̍a̍ā, a̍ wa̍ o̍ bīyɔ̄ɔ̍ ni᷄ŋ nda̍, o̍ wānā bɛ̍ndū so̍vɛ̄i̍ya̍ ō pūm ndo̍, dīōla̍ŋ āā, 
Chu̍li̍yɔ̄ɔ̄, le̍ kɔ̄la̍ŋ a̍ nda̍. Ku̍ndā bɛ̄ndū so̍vɛ̄i̍ya̍ ō Chu̍li̍yɔ̄ɔ̄ wa̍ ni᷄ŋ ndo̍ ā vēēlu̍ 
ndu̍ āā, ku̍nda̍ cho̍ le̍ māsā bɛ̍ndōo̍ wo̍. 

2Yɔ̄ŋgōo̍ nda̍ o̍ Chu̍li̍yɔ̄ɔ̄ lo̍, o̍ ko̍ŋ kɔ̍ɔ̍lī, mi̍ ŋ̄ hēl o̍ dɛ̄ndɛ̄ bɛ̍ndu̍ chɛ̍ŋ Ādāmi̍i̍tīɔ̄m 
chi̍e̍e̍ wo̍ ni᷄ŋ. Ō wa̍ kɔ̄la̍ŋ o̍ chi̍e̍e̍ŋ dɛ̄ndɛ̄la̍ bɛ̍ndūla̍ŋ lā sīm o̍ būŋgɛ̄ī E̍e̍sīāve̍ ni᷄ŋ 
ndo̍ŋ. Mi̍ dɛ̄ndɔ̄ɔ̍ kāndū kɔ̄la̍ŋ o̍ mɛ̄ŋnda̍ŋ chōo̍. Po̍ pi᷅lɛ̍ wa̍ na̍a̍ tɛ̄ɛ̄ŋ dīōla̍ŋ āā, 
Ālu̍i̍ta̍kɔ̄ɔ̄, wānā wa̍ā Tɛ̄sālōna̍i̍kā chi̍e̍e̍, o̍ būŋgɛ̄ī Māsīdo̍o̍nīāā ve̍ ni᷄ŋ. 

3Dīi̍māndɔ̄ɔ̍, mi̍ ŋ̄ fūūlūū Sa̍i̍dɔ̄ŋ chi̍e̍e̍. Mi̍ Chu̍li̍yɔ̄ɔ̄ to̍sā tōnya̍ mbo̍ māl Pɔ̍ɔ̄ 
fo̍ndāŋ. Mi̍ Pɔ̍ɔ̄ kūā nāa̍ chāāŋāā ndūa̍a̍ chūā Sa̍i̍dɔ̄ŋ le̍ mā māla̍ ndu̍ mɛ̄ɛ̍ kpɛ̍ nda̍ 
a̍a̍ nɔ̄ le̍ ndu̍ mālāa̍ yɛ̍. 

4Mɛ̄ɛ̍ dɛ̄ndɔ̄ɔ̍ chu̍a̍ na̍a̍ lo̍ŋ, mbo̍ kāndū vɛ̄lɛ̄ kɔ̄la̍ŋ a̍ na̍a̍ o̍ mɛ̄ŋnda̍ŋ chōo̍. Mi̍ 
hūēīye̍ kāndū hɔ̄ŋndo̍ ta̍u̍ chɔ̄nɔ᷄ŋndo̍ o̍ kpēŋgīi̍ na̍a̍ ŋ̍ wa̍ kɔ̄la̍ŋ nde̍. Le̍ he̍ī, mi̍ ŋ̄ 
ke̍e̍kū o̍ lɛ̄ŋndē ībūŋgāle̍ŋ Sa̍i̍pūlɔ̄ɔ̄ kpēŋgēi̍ pīlɛ̍ī nāa̍ hūēīyīī ve̍ hɔ᷅ŋ te̍ wa̍. 

5Mɛ̄ɛ̍ na̍a̍ ŋ̄ dēmu̍l kɔ̄ŋgɔ̍ būŋgɛ̄ī Sīli̍i̍sīāāve̍, a̍ būŋgɛ̄ī Pāmfi̍i̍līāāve̍, mi̍ ŋ̄ tāŋ. Mi̍ 
ŋ̄ fūūlūū Ma̍i̍lūā chi̍e̍e̍ o̍ būŋgɛ̄ī Li̍i̍sīāve̍ ni᷄ŋ. 

6Lo̍ŋ wānā bɛ̍ndū so̍vɛ̄i̍ya̍ sāālu̍ŋ dɛ̍ndɛ̄ wa̍ā Ālɛ̄kīsa̍ndīlīāā chi̍e̍e̍ ni̍. Ō wa̍ kɔ̄la̍ŋ 
o̍ lɛ̄ŋndē I̍ta̍līle̍ŋ ni᷄ŋ. Mbo̍ wōū na̍a̍ lēni᷄ŋ. 

7Mi̍ ŋ̄ māl Ma̍i̍lūā. Kɛ̍ dɛ̄ndɛ̄ bɛ̍ndōo̍ ō ve̍ kɔ᷅la̍ŋ nɔ̄lā le̍, kāni̍ fo̍ndōle̍, hūēīye̍ wa̍ 
hɔ̄ŋndo̍. Mɛ̄ɛ̍ na̍a̍ ŋ̄ fāfa̍la̍ le̍ pālɛ̍i̍ fa̍ŋgā, mi̍ ŋ̄ fūūlūū ni᷅ŋ Ni̍dɔ̄ɔ̄ i̍kɛ̍i̍ yɔ̍ɔ̍hɛ̍ɛ̍. 
Hūēīye̍ wa̍ hūnɔ̄ɔ̍ a̍ hɔ̄ŋndo̍ na̍a̍ lāchī. Ŋ̄ nɔ̄la̍ kɔ᷅la̍ŋ lāchī le̍. Le̍ he̍ī, mi̍ ŋ̄ ke̍e̍kū o̍ 

lɛ̄ŋndē ībūŋgāle̍ŋ Ki̍le̍tī, kpēŋgīi̍ hūēīyīī ve̍ hɔ᷅ŋ te̍ ve̍. Mi̍ ŋ̄ hīāū o̍ fo̍ndāŋ pīlɛ̍ īkɛ̄i̍, 
mā vēēlū fo̍ndāŋ kōŋ āā, Sāli̍mo̍nɛ̄. 

8Mi̍ ŋ̄ kīndī kīndī mi̍ ŋ̄ dēmūl kɔ̄ŋgɔ̍ɔ̍. Mi̍ ŋ̄ hūŋ o̍ fo̍ndāŋ dɛ̄ndɛ̄la̍ŋ lā sīm ndo̍ mā 
vēēlū fo̍ndāŋ kōŋ āā, nāa̍ kɛ̍ndīāā dɛ̄ndɛ̄la̍ŋ lā sīm nda̍. La̍sīāā chi̍e̍e̍ i̍kɛ̍i̍ fo̍ndāa̍ 
ho̍ō chō ni̍. 

9Vīōūwɔ̄ɔ̍ pi̍la̍ na̍a̍ ŋ̄ vīōū o̍ ti̍ŋndā lāŋ tɛ̍ɛ̄ŋ ni̍. Pāa̍le̍ wāŋnda̍ nda̍ a̍a̍ bi̍ī 
bɔ᷅ŋa᷅ŋndo̍, le̍ mī Mɛ̄lɛ̄ka̍ ma᷄l nda̍ le̍ yɔ̄ŋndā ndāla̍ wɔ̍ɔ̍ŋnda̍ŋ nde̍ŋ, le̍ le̍e̍ hi̍o̍ū 
ni᷅ŋ. Ndu̍ o̍o̍ ve̍ lɛ̍ te̍le̍ŋ kɛ̍ndɛ̄ le̍ dɛ̄ndɛ̄la̍ ku̍ā o̍ mɛ̄ŋnda̍ŋ chōo̍ la̍ŋ te̍. Kāni̍ 
fo̍ndōle̍, te̍le̍ŋndo̍ ho̍ō kpūndɛ̍la̍ŋ lā nɔ̄ dɛ̄ndɛ̄la̍ŋ kōmāllo̍ o̍ mɛ̄ŋnda̍ŋ chōo̍ ni̍. 
Le̍ sa̍bū kōŋ, mi̍ Pɔ̍ɔ̄ si̍lā nda̍ āā, 

10“Chāāŋāā nīa̍a̍, I̍ sa̍a̍lu̍ŋ māā nyɛ̄ pālāa̍ chō na̍a̍ lāchī ta̍u̍ o̍ kɔ̄la̍ŋ nda᷅ŋ ni᷄ŋ. 
Dɛ̄ndɔ̄ɔ̍ chō ītāmu̍. Ndu̍yɛ̍, wōlɔ̄ɔ̄la̍ŋ a̍ yōōmūlā wāŋndā chīe̍e̍ya̍ bɛ̍ɛ̍ lā tāmbū 
ni̍ŋ.” 

11Kɛ̍, wānā bɛ̍ndu̍ so̍vɛ̄i̍ya̍ ō ye᷄ŋ nyɛ᷅ Pɔ̍ɔ̄ di̍mi̍ wo̍ lānī le̍. Wāna̍ wa̍ kɔ̄la̍ŋ a̍ 
dɛ̄ndɔ̄ɔ̍ wo̍ a̍ wāna̍ nɔ̍ dɛ̄ndɔ̄ɔ̍ wo̍, nyɛ̄ nda̍ dīmi̍ wo̍, ndu̍ ko̍ni̍ o̍ ya̍ŋ lānī ni̍. 

12Nāa̍ dɛ̄ndɛ̄la̍ŋ lā sīm ka̍ŋ nda̍, nda̍ a̍a̍ ni̍ŋ le̍ mī dɛ̄ndɔ̄ɔ̍ ndu̍ o̍o̍ chu̍m lo̍ŋ mī 
bōōndi̍i̍ wɔ̍ɔ̍ŋnde̍ he̍ī ndi̍ i̍i̍ hi̍o̍ū le̍. Le̍ he̍ī, mi̍ wāŋnda̍ ā ka̍ ka̍ di̍mī māā ŋ̄ 
mālnu᷄ŋ, mī ŋ̄ kūɛ̄nūŋ. Nda̍ a̍a̍ nɔ̍ o̍ kɔ̄l le̍ fūūlūūwo̍ Fōni̍i̍sīā, le̍ mī dɛ̄ndɔ̄ɔ̍ ndu̍ o̍o̍ 
chu̍m ndo̍ŋ mī ndu̍ o̍o̍ lo̍ o̍ ko̍ŋ mī bōōndi̍i̍ wɔ̍ɔ̍ŋnde̍ ndi̍ i̍i̍ hīōū. Fōni̍i̍sīā ndu̍ wa̍ 
māwāā fo̍ndāŋ dɛ̄ndɛ̄la̍ŋ lā sīm o̍ lɛ̄ŋndē ībūŋgāle̍ŋ Ki̍le̍tī wo̍. Nāa̍ pāa̍le̍ŋ lē dēl 
la̍ o̍ bā mīāllo̍ chōo̍ a̍ o̍ bā kɛ̄ndɔ̄ɔ̍ chōo̍ lo̍ŋ Fōni̍i̍sīā mu̍lī hɔ̄lla̍ ni̍. 

Hūēīyīī bɛn̄dūe̍i ̍hɔŋ᷄ o̍ mɛŋ̄nda̍ŋ chōo̍ 
13Mɛ̄ɛ̍ hūēīyīī fɛ̍ fɛ̍i̍ ī chɛ᷄ŋ ba᷅ tōū wo̍, ma̍ kāndū yīya᷄ŋndo̍ māā ā fūūlūū ni̍ŋ o̍ 
fo̍ndāŋ nda̍ wa̍ kɔ̄llo̍. Le̍ he̍ī, ma̍ hēēlū nyɛ̍ si̍mī dɛ̍ndɛ̄ bɛ̍ndōo̍ wō o̍ dɛ̄ndɔ̄ɔ̍ ni᷄ŋ. 
Mi̍ dɛ̄ndɔ̄ɔ̍ kāndū kɔ̄la̍ŋ a̍ kɔ̄ŋgɔ̍ lɛ̄ŋndē ībūŋgāle̍ŋ Ki̍le̍ti̍ dēmūllo̍. 

14Kɛ̍, ō bēndu̍ bɛ̍ɛ̍ fo̍ndāŋ te̍, mi̍ hūēīyīī bɛ̄ndū bɛ̍ndūe̍i̍ kāndū hɔ̄ŋndo̍ 
chɔ̄nɔ᷄ŋndo̍ bā pāa̍le̍ŋ lē chāŋ ndo̍ o̍ bā mīāllo̍ chōo̍ ba᷅ lɛ̄ŋndē ībūŋgāle̍ŋ. Ā vēēlū 
hu̍e̍i̍yīī kēŋ āā, hūēīyīi̍ cha᷅ŋ o̍ bā mīāllo̍ chōo̍ bā pāa̍le̍ŋ lē chāŋ ndo̍ ve̍. 

15Mi̍ hūēīye̍ he̍ī bēndāl dɛ̄ndɔ̄ɔ̍. Mbɔ̄ kɛ̍ nūm. Mi̍ ī kāndū ndu̍ hīīlūū bɛ̄ndū 
bɛ̍ndōo̍. Ŋ̄ nɔ̄la̍ dɛ̄ndɔ̄ɔ̍ bōlle̍ŋ sīmī bā hūēīye̍ ī wa̍ chɔ̄nɔ᷄ŋndo̍ wo̍ le̍. Mɛ̄ɛ̍ na̍a̍ ŋ̄ 
būmba̍ le̍ ndu̍ bōlle̍ŋ sīmīo̍o̍, mi̍ ŋ̄ fāŋā bā. Mi̍ hūēīye̍ kāndū ni̍ko̍ kɔ᷅la̍ŋ a̍ na̍a̍ 
nyīndɔ̄ɔ̍. 

16Mɛ̄ɛ̍ na̍a̍ ŋ̄ fūūlu̍u̍ o̍ lɛ̄ŋndē ībūŋgāle̍ŋ Ka̍u̍dā, o̍ kūmbūī hūēīyīī ve̍ hɔ᷅ŋ te̍ ve̍, mi̍ 
ŋ̄ kīndī kīndī, mi̍ ŋ̄ māndā dɛ̄ndɛ̄ pɔ̍mbɔ̍ wa̍ ō yīyāā dɛ̄ndɛ̄ bɛ̍ndōo̍ a̍ mākɔ̄ɔ̄ wo̍ 
yɔ̄ŋi̍ ndu̍ o̍o̍ ta̍mbu̍. 

17Mi̍ pūa̍a̍ hēēlū ndu̍ o̍ dɛ̄ndɛ̄ bɛ̍ndōo̍ ni᷄ŋ. Ma̍ kēēkū yūe̍i̍ o̍ dɛ̄ndɛ̄ bɛ̍ndōo̍ bɛ̄ŋgu̍, 
ma̍ yīī ndu̍ po᷅ŋ, yɔ̍ŋi̍ ndu̍ o̍o̍ ta̍mbu̍. Ma̍ mūli᷄ŋ ma̍ tūsī kōlā bɛ̍ndu̍ wa̍ o̍ dɛ̄ndɔ̄ɔ̍ 
ō tūāndāā wo̍. Kōlāa̍ ho̍ō ndu̍ ma̍lā dɛ̍ndɛ̄ bɛ̍ndōo̍ le̍ kɔ̄la̍ŋ chɔ̍ chɔ̍ ni̍, tē hūēīye̍ 

ī hɔ᷄ŋ lēni᷄ŋ pɛ̍. Ma̍ tūsī kōlā ko̍ŋ. Kāni̍ fo̍ndōle̍, ā wa̍ sīōōŋnde̍ yɔ̍ŋi̍ dɛ̄ndɛ̄ bɛ̍ndōo̍ 
ndu̍ o̍o̍ kɔ̍ cha᷅l o̍ si̍o̍o̍ŋīī ku̍ndɛ̄i̍ chōo̍ o̍ mɛ̄ŋnda̍ŋ bɛ̄ŋgu̍ o̍ kɔ̄ŋgɔ̍ lɛ̄ŋndē Si̍i̍tīle̍ŋ 
īkɛ̄i̍. Mi̍ hūēīye̍ hīāū lāchī a̍ dɛ̄ndɔ̄ɔ̍ nyīndɔ̄ɔ̍. 

18Mɛ̄ɛ̍ hūēīyīī bɛ̄ndūe̍i̍ he̍ī kōŋ dɛ̄ndɔ̄ɔ̍ te̍i̍, mɛ̄ɛ̍ i̍ ko᷅ŋ ndu̍ te̍i̍, dīi̍mā ndɔ̄ɔ̍, ma̍ 
kāndū wōlɔ̄ɔ̄la̍ wa̍ lēni᷄ŋ nda̍ŋ sōlīo̍o̍ mā vīāū o̍ pēēlo̍. 

19O̍ pālɛ̍i̍ yāa̍ ndɔ̄ɔ̍, mi̍ nda̍ pi̍la̍ vīāū nyɛ̄m dɛ̄ndɔ̄ɔ̍ ŋ̄ ti᷄ŋ o̍ pēēlo̍. 

20Le̍ pālɛ̍i̍ fa̍ŋgā na̍a̍ ŋ̍ chi᷅ pa̍a̍le̍ŋ a̍ lēhɔ̄l pu̍e̍e̍ŋ bɛ̍ɛ̍ le̍, kɛ̄lɛ̄ŋgāā ni᷅ŋ te̍ mī ŋ̄ chē 
lōo̍ŋ īchɔ̄l. Ho̍ō kpe̍de̍ hūēīye̍ chō hɔ̄ŋ bɛ̄ndū bɛ̍ndōo̍. Kɔ̄l bɛ̍ɛ̍ ve̍ lɛ̍ na̍a̍ māā ŋ̄ 
chō chīndā le̍. 

21Le̍ pālɛ̍i̍ fa̍ŋgā pūa̍a̍ ha̍ā di᷅ nyɛ᷅ o̍ nyɛ̄ dīāā le̍. O̍ ko̍ŋ, mi̍ Pɔ̍ɔ̄ si᷅m nda̍ tɛ̄ɛ̄ŋ. Mbo̍ 
dīmūl nda̍ āā, “Chāāŋāā nīa̍a̍, tē nya̍ a̍a̍ ya̍ŋ ya̍ lānī pɛ̍, mī na̍a̍ ŋ̍ fēŋa̍ŋ na̍a̍ 
dɛ̄ndɛ̄la̍ŋ lā sīm Ki̍le̍tī wa̍ le̍, nyɛ̄ o̍ nyɛ̍ ta̍mbu̍ kpo̍u̍ ndu̍ o̍o̍ te̍mbū ni̍ŋ te̍. 

22Kɛ̍ o̍ ke̍ŋ ni̍ŋ kpe̍de̍, lā ta̍mbū kɔ̄l te̍. Kāni̍ fo̍ndōle̍, wānā pi᷅lɛ̍ bɛ̍ɛ̍ cho̍ nyɛ̍ yɔ̄nɔ᷄ŋ 
te̍. Dɛ̄ndɔ̄ɔ̍ ko̍ni̍ cho̍ ītāmu̍ ni̍. 

23Kāni̍ fo̍ndōle̍, chɔ̍chɔ̄l Mɛ̄lɛ̄ka̍ ya̍ cho̍ le̍ ndu̍, ndu̍yɛ̍, mi̍ wa᷅ ndu̍ pīɛ̄īyo̍ wo̍, mi̍ 
ki̍i̍la̍nɔ̍ ndɔ̄ɔ̍ hūŋ nāa̍ ya̍ chu̍a̍. 

24Mbo̍ dīmūl la̍ āā, ‘Yɔ᷅ŋ īsīōōŋ te̍, Pɔ̍ɔ̄. Ā chō īsīsi̍ ma̍sā bɛ̍ndōo̍ o̍ hɔ̄l, le̍ mā kɔ̍ɔ̍sa̍ 
le̍ nūm pi̍la̍. O̍ ko̍ŋ kɔ̍ɔ̍lī, Mɛ̄lɛ̄ka̍ tōsa̍l nu̍m tōnya̍a̍. Ō chō tōsā wānā o̍ wāna̍ nya̍ 
chō kɔ̄la̍ŋ lātūlu̍ o̍ dɛ̄ndɔ̄ɔ̍ ho̍ō ni᷄ŋ, ō pīlɛ̍ bɛ̍ɛ̍ yɔ̍nūŋ nyɛ̍ le̍.’ 

25Le̍la̍ŋ, chāāŋāā nīa̍a̍, lā ta̍mbū kɔ̄l te̍. Kāni̍ fo̍ndōle̍, I̍ la̍a̍la̍ŋ a̍ Mɛ̄lɛ̄ka̍ māā nyɛ̄ 
o̍ di̍mu̍l la̍ wo̍ chō yɔ̄nɔ᷄ŋ. 

26Kɛ̍ ndu̍yɛ̍, hūēīye̍ chō na̍a̍ nyīndɔ̄ɔ̄ o̍ lɛ̄ŋndē ībūŋgālē pūm.” 

27Mi̍ hūēīye̍ hīāū lāchī a̍ na̍a̍ nyīndɔ̄ɔ̍ o̍ pēe̍ mɛ̄ŋmā īhɛ᷄llo̍ Mɛ̄dītālu̍e̍nīāā chōo̍. O̍ 
mālɔ̄ tɔ̍ a̍ lē hīɔ̍ɔ̍lu̍a̍ŋ īchɔ̄llo̍ a̍ te̍le̍ŋ dītɛ̍ɛ̄ŋndo̍, mi̍ wānāa̍ ku̍ā a̍ dɛ̄ndɔ̄ɔ̍ wa̍ yīya᷄ŋ 
māā ŋ̄ chō ni᷅ŋ le̍ fūūlūūwo̍ ō kɔ̄ŋgɔ̍ɔ̍ ō pūm. 

28O̍ ko̍ŋ, ma̍ chūā yōōlē vīlɛ̄īle̍ŋ a̍ nyɛ̄ lūsu̍lɛ̍i̍yo̍ ō bāā. Ma̍ tūū mɛ̄ɛ̍ mɛ̄ŋnda̍ŋ mā 
chō yīŋgīlāa̍ yɛ̍. Ma̍ sāālu᷄ŋ māā mɛ̄ŋnda̍ŋ o̍ fo̍ndāŋ kōŋ mā chō yīŋgīlāa̍ le̍ nɛ̄īyo̍ 
kɛ̄mɔ̄ɔ̍ lē pīlɛ̍ a̍ bi̍di̍i̍ŋ. Kɔ̄la̍ŋ vɛ̄lɛ̄ kpɛ̍ɛ̍, ma̍ tūū. Mā sāālu᷄ŋ māā mā chō ni᷅ŋ 
yīŋgīlāa̍ le̍ nɛ̄īyo̍ be̍le̍-ŋɔ̍ma̍hīɔ̍ɔ̍lu̍. 

29O̍ ko̍ŋ, ma̍ tūsī nyɛ᷄m si̍mī dɛ̍ndɔ̄ɔ̍ wo̍ŋ ŋ̄ hīɔ̍ɔ̍lu̍ dɛ̍ndɔ̄ɔ̍ a̍ mākɔ̄ɔ̄. Kāni̍ fo̍ndōle̍, 
sīōōŋnde̍ wa̍ nda̍ yɔ̍ŋi̍ hūēīye̍ ī kɔ̍ lɔ̍ɔ̄ dɛ̄ndɔ̄ɔ̍ o̍ pōūta̍ŋ. Ā wa̍ ni᷅ŋ Mɛ̄lɛ̄ka̍ pīɛ̄īyo̍ 
māā pāa̍le̍ŋ lē kēle̍ŋa̍ ni᷅ŋ ko̍ si̍ɔ̄. 

30Pūa̍a̍ ku̍ā a̍ dɛ̄ndɔ̄ɔ̍ wa̍ ā ti᷄ŋ, nda̍ a̍a̍ hɛ̍na̍ŋ mī nda̍ a̍a̍ ve̍ŋnu᷄ŋ, mī nda̍ a̍a̍ lu̍ɛ̍ī o̍ 
dɛ̄ndɛ̄ pɔ̍mbɔ̄ɔ̍ ni᷄ŋ mā tāŋnu̍ŋ le̍e̍lōo̍. Ma̍ kāndū dɛ̄ndɛ̄ pɔ̍mbɔ̄ɔ̍ tūsīo̍o̍ o̍ 
mɛ̄ŋnda̍ŋ chōo̍. Wānā a̍a̍ cha᷅ ko̍ āā nyɛ᷄m si̍mī dɛ̍ndɔ̄ɔ̍ wo̍ŋ nda̍ chō tūsīo̍o̍ dɛ̄ndɛ̄ 
bɛ̍ndōo̍ lāchī ni̍. 

31Mi̍ Pɔ̍ɔ̄ di̍mūl wānā bɛ̍ndū so̍vɛ̄i̍ya̍ a̍ so̍vɛ̄i̍ya̍ āā, “Tē pūa̍a̍ ha̍ā tāŋnu̍ŋ pɛ̍, nya̍ 
fa̍ū lā chō lō o̍ pēēlo̍.” 

32O̍ ko̍ŋ, mi̍ so̍vɛ̄i̍ya̍ kīālū yōōle̍ŋ o̍ dɛ̄ndɛ̄ pɔ̍mbɔ̄ɔ̍. Mbo̍ hīāū a̍ mɛ̄ŋnda̍ŋ. 

33A̍ te̍le̍ŋ pāa̍le̍ si̍a̍āle̍ŋ, mi̍ Pɔ̍ɔ̄ nyɔ̍ɔ̍lū nda̍ kpe̍de̍ le̍ mā dē nyɛ̄ dīa̍a̍. Mbo̍ dīmī 
āā, “Le̍ pālɛ̍i̍ tɔ̍ a̍ ī hīɔ̍ɔ̍lu̍ lā chō a̍ kɔ̄ltā lānda᷄ŋnda̍ŋ. Ndu̍yɛ̍, te̍le̍ŋndo̍ ho̍ō fa̍ū lā 
chō a̍ yīa̍a̍ŋ. Nyɛ̄ o̍ nyɛ̄ lā wōūnu̍ŋ ndɔ̍ o̍ sōndō le̍. 

34Le̍la̍ŋ, lā yāndi̍i̍ lā di̍o̍ nyɛ̍ dīa̍a̍. Ō bɛ̄nda̍ mī lā dē nyɛ̄ dīa̍a̍ mī yōōmōo̍ mīīŋgu̍ 
nya̍ o̍ mīli̍ŋ. Wānā pi᷅lɛ̍ bɛ̍ɛ̍ ō cho̍ nyɛ̍ yɔ̄nɔ᷄ŋ te̍.” 

35Mɛ̄ɛ̍ Pɔ̍ɔ̄ chi̍i̍ sūɛ̍i̍, mbo̍ chūā bēe̍dīi̍yo̍. Mbo̍ mēl Mɛ̄lɛ̄ka̍ ba̍li̍ka̍ nda̍ kpe̍de̍ o̍ hɔ̄l. 
Mbo̍ sɛ̄mbā. Mbo̍ kāndū dīo̍o̍. 

36Mi̍ kɔ̄lta̍ŋ lā sīmūl nda̍ kpo̍u̍. Nda̍ bɛ̍ɛ̍ ma̍ dīā nyɛ̄ dīa̍a̍. 

37Na̍a̍ ŋ̍ wa̍ o̍ dɛ̄ndɛ̄ bɛ̍ndōo̍ ho̍ō ni᷄ŋ nda̍ ŋ̄ wa̍ fa̍ū fa̍ū kɛ̄mɔ̄ɔ̍ lē dīi̍ŋ a̍ ŋ̄wāŋ be̍le̍-
ŋɔ̍mmɛ̍ū a̍ wānāā ŋɔ᷄mpu᷅m. 

38Mɛ̄ɛ̍ nda̍ dē nyɛ̄ dīa̍a̍ ma̍ pu᷄m, ma̍ sōlī wi̍tīi̍yo̍ŋ o̍ dɛ̄ndɔ̄ɔ̍ ni᷄ŋ ma̍ vīāū o̍ pēēlo̍ 
le̍ mī dɛ̄ndɔ̄ɔ̍ chɔ̄ɔ̄lu̍ yɔ̍nɔ᷄ŋ ti̍ŋ fe̍fe̍le̍. 

Dɛn̄dɛ ̄bɛn̍dōo̍ tāmbū 
39Mɛ̄ɛ̍ pāa̍le̍ŋ lē sɛ̄, mi̍ pūa̍a̍ ku̍ā a̍ dɛ̄ndɔ̄ɔ̍ wa̍ chā yōndōo̍. Kɛ̍, ā sīna̍ fo̍ndāŋ kālāa̍ 
le̍. Kɛ̍ ndu̍yɛ̍, ma̍ chā nāa̍ mɛ̄ŋnda̍ŋ mā kēlū kɔ̄ŋgɔ̍ɔ̍ mi̍ mā lūēī sɔ̍ŋgi̍le̍ŋ nda̍. 
Si̍o̍ōŋnde̍ ī wa̍ o̍ kɔ̄ŋgɔ̍ ko̍ŋ. Ma̍ kɛ̄ɛ̄sīāā māā tē ā nɔ̄la̍ pɛ̍, ā sīmi̍ dɛ̄ndɔ̄ɔ̍ o̍ 
si̍o̍ōŋnde̍ chōo̍ o̍ kɔ̄ŋgɔ̍ ko̍ŋ bɛ̄ŋgu̍. 

40Ma̍ kīlī yūe̍i̍ ma̍ mɛ̄ī nyɛ᷄m si̍mī dɛ̍ndɔ̄ɔ̍ wo̍ŋ o̍ mɛ̄ŋnda̍ŋ bɛ̄ŋgu̍. Ma̍ tīīmbūū 
yūēī nda̍ yīi̍ pɛ̄ŋgɔ̍ŋ bɛ̍ndu᷄ŋ wa̍ o̍ dɛ̄ndɔ̄ɔ̍ a̍ mākɔ̄ɔ̄ le̍ dɛ̄ndɔ̄ɔ̍ bōlle̍ŋ mūlīo̍o̍ wo̍ŋ. 
Ma̍ tūāndū kōla̍ bɛ̍ndu̍ ma̍lā dɛ̍ndɔ̄ɔ̍ le̍ kɔ̄la̍ŋ ndo̍ dɛ̄ndɔ̄ɔ̍ lāchī le̍ mī hūēīye̍ kūɛ̄ 
a̍ dɛ̄ndɔ̄ɔ̍ lāchī. O̍ ko̍ŋ kɔ̍ɔ̍lī, mi̍ dɛ̄ndɔ̄ɔ̍ kāndū kɔ̄la̍ŋ bā kɔ̄ŋgɔ̍ɔ̍. 

41Kɛ̍ tōsāa̍ dɔ̍ɔ̍, mbo̍ kūndū bōlle̍ŋ o̍ si̍o̍o̍ŋīī ku̍ndɛ̄i̍ o̍ mɛ̄ŋnda̍ŋ bɛ̄ŋgu̍. Mbo̍ 
chālnu᷄ŋ o̍ si̍o̍ōŋnde̍ chōo̍. Mbo̍ hāū lāchī. Wānā ndu̍ o̍o̍ nɔ̍lā ndu̍ sōlī le̍. Mi̍ 
mɛ̄ŋma̍ wa̍ lɔ̄ɔ̄nɔ᷄ŋndo̍ o̍ dɛ̄ndɔ̄ɔ̍ tūmndo̍ wa̍ŋ mā tɛ̄ɛ̄mbūū dɛ̄ndɔ̄ɔ̍. 

42So̍vɛ̄i̍ya̍ nda̍ a̍a̍ hɛ̍na̍ŋ mī wānāa̍ wa̍ o̍ bīyɔ̄ɔ̍ ni᷄ŋ nda̍ nda̍ a̍a̍ tāŋnu̍ŋ a̍ sāānāa̍ 
mī nda̍ a̍a̍ nya̍a̍nu̍ŋ te̍. Le̍ he̍ī, ma̍ kɛ̄ɛ̄sīāā le̍ nda̍ dīūwo̍ fa̍ū. 

43Kɛ̍ ndu̍yɛ̍, wānā bɛ̍ndū so̍vɛ̄i̍ya̍ ndu̍ o̍o̍ hɛ̍na̍ŋ mī nda̍ a̍a̍ di̍ī Pɔ̍ɔ̄ le̍. Le̍ he̍ī, mbo̍ 
kūūnā nda̍ māā ā di̍ī nda̍ le̍. Mbo̍ lō o̍ ko̍ŋ mbo̍ dīmūl wānāa̍ cha̍ā sa̍a̍nāa̍ wa̍ āā, 
“Nya̍ de᷄l fɛ̍lɛ̍ŋ a̍ sāānāa̍ mī lā ta᷄ŋ.” 

44Mbo̍ dīmūl ā tūa̍a̍ āā, “Wāŋnda̍ ā ti᷄ŋ ā ta᷄ŋ o̍ pɛ̄ŋgɔ̍ŋ chōo̍ mī ha̍ā ta᷄ŋ o̍ nyɛ̄m 
dɛ̄ndɔ̄ɔ̍ chōo̍.” Mɛ̄ɛ̍ nu̍a̍ā wāŋnda̍ kpo̍u̍ a̍ lo̍o̍ku̍ tāŋɔ̄ɔ̄ ni̍, ō pīlɛ̍ bɛ̍ɛ̍ yɔ̍nu̍ŋ nyɛ̍ le̍. 

Wa̍lta̍ Wānāa̍ Chi̍is̍ūa̍a̍ 28 

Nyɛ ̍yɔn̍u̍ŋ Pɔɔ̍ ̄o̍ lɛŋ̄ndē ībūŋgāle̍ŋ Ma̍a̍tā wo̍ 
1Mɛ̄ɛ̍ na̍a̍ ŋ̄ ta᷄ŋ, mi̍ ŋ̄ sāālu᷄ŋ māā lɛ̄ŋndē ībūŋgālē le̍ŋ dīōla̍ŋ āā, Ma̍a̍tā. 

2Mi̍ wānāā na̍a̍ ŋ̄ kōma̍l lo̍ŋ nda̍ yīyā na̍a̍. Ma̍ bīī na̍a̍ bīyɔ̄ɔ̄ kɛ̄ndɔ̄ɔ̍ pi̍la̍. Ma̍ kīīsūl 
na̍a̍ yīŋnde̍ŋ, kāni̍ fo̍ndōle̍, pīɔ̍ɔ̍ wa̍ sīa̍a̍, ndu̍yɛ̍ hūēīye̍ wa̍ hūnɔ̄ɔ̍. 

3-5Mi̍ Pɔ̍ɔ̄ ti̍ŋgū yɔ̄mnde̍ kpɔ̄ŋndo̍. Mbo̍ wā ndi̍ dɔ̄wɔ̄ɔ̍ o̍ yīŋ. Mɛ̄ɛ̄māā kɛ̄ūwo̍ wa̍ 
o̍ yɔ̄mnde̍ bɛ̄ŋgu̍. Mɛ̄ɛ̍ hāŋgu̍l lēyīŋndo̍ tūūlu̍ ndu̍, mbo̍ fūlā. Mbo̍ lāndu᷄ŋ Pɔ̍ɔ̄ o̍ 
bāa̍. Mi̍ Pɔ̍ɔ̄ fa̍sāŋā bāa̍. Mi̍ kɛ̄ū kālāa̍ dēl o̍ yīŋ. Chɔ̄ wāŋnda̍ o̍ lɛ̄ŋndē lēŋ ni᷄ŋ a̍ 
che᷅ ko̍ŋ kɛ̍ūwo̍ ō lānda᷄ŋ Pɔ̍ɔ̄ o̍ bāa̍ wo̍, ma̍ dīmu̍la᷅ŋ āā, “Pōo̍ ho̍ō kɛ̄ɛ̄ wa᷅ wānā 
di̍yāā ŋ̄ wāŋndā chīe̍e̍ le̍. Kāni̍ fo̍ndōle̍, pīɔ̍mndo̍ bēndū ndu̍ o̍ mɛ̄ŋnda̍ŋ chōo̍. Kɛ̍ 
mɛ̄lɛ̄ka̍ nɔ̍ dīōla̍ŋ āā, ‘Mi̍ŋgi̍ Ma̍a̍’ wo̍, ō chɛ᷄l māā ō wa̍ yo̍o̍mū le̍.” Kɛ̍ nyɛ̄ o̍ nyɛ̄ 
yɔ̄nu̍ŋ Pɔ̍ɔ̄ le̍. 

6Wāŋnda̍ wa̍ ko̍ kɔ̍l māā bāa̍ chō ndu̍ hīndɔ̄ɔ̄, kɛ̄lɛ̄ŋgāā māā ō chō dēlɔ̄ɔ̄ lēpīlɛ̍ 
kpe̍ mī ndu̍ o̍o̍ vi᷅. Kɛ̍ mɛ̄ɛ̍ nda̍ chē mi̍ te̍le̍ŋndo̍ bāndū nyɛ̄ o̍ nyɛ̄ yɔ̄nu̍ŋ ndu̍ le̍, 
ma̍ dīmī vɛ̄lɛ̄ āā, “Mɛ̄lɛ̄ka̍a̍ ō pūm pōo̍ ho̍ō chō ni̍.” 

7Wāna̍ wa̍ lɛ̄ŋndē ībūŋgālē lēŋ bōlle̍ŋ ndo̍, dīōla̍ŋ āā, Pɔ̍bi̍līɔ̄ɔ̄. Fo̍ndāŋ ndɔ̄ɔ̍ ve̍ 
le̍vi̍l a̍ fo̍ndāŋ na̍a̍ ŋ̄ wa̍ wo̍ le̍. Mi̍ lāŋu̍nɔ̄ɔ̍ ho̍ō kūā a̍ na̍a̍ o̍ chīɛ̄ī ndɔ̄ɔ̍. Le̍ pālɛ̍i̍ ī 
yāa̍ ŋ̄ chō ndu̍ o̍ bɛ̄ŋgu̍ cho̍o̍. Mbo̍ bīī na̍a̍ o̍ kɛ̄ndɛ̄ kɛ̍ndɛ̄. 

8Mi̍ ī yɔ̄nu᷄ŋ mi̍ pōo̍ ho̍ō fi̍nyā ndɔ̄ de᷅l a̍ nāa̍. Ō wa̍ īhīni̍. Dīāllo̍ŋ wa̍ ndu̍ nɛ̄īyo̍ 
kpe̍e̍kpe̍i̍. Pūli̍i̍ wɔ̍ɔ̍ŋnde̍ bɛ̍ɛ̍ ndi̍ wa̍ vɛ̄lɛ̄ ndu̍. Mi̍ Pɔ̍ɔ̄ ku̍ā ndu̍ yīlɔ̄ɔ̄. Mɛ̄ɛ̍ Pɔ̍ɔ̄ ku̍ɛ̄, 
mbo̍ pīɛ̄ī Mɛ̄lɛ̄ka̍. Mbo̍ hāndū ndu̍ bāa̍ chōo̍, mbo̍ sīŋgī ndu̍. 

9Mɛ̄ɛ̍ he̍ī yɔ̄nu̍ŋ, mi̍ wānāā lānāāwa̍ ā tūa̍a̍ fa̍ū o̍ lɛ̄ŋndē ībūŋgālē le̍ŋ ni᷄ŋ a̍ hu᷅ŋ. 
Ndu̍yɛ̍, ma̍ sɔ̄lā sīōŋgɔ̄ɔ̍. 

10Mi̍ wāŋnda̍ kē na̍a̍ bɛ̄ɛ̄le̍ŋ ta̍u̍ ta̍u̍. Mɛ̄ɛ̍ na̍a̍ ŋ̄ bɛ̄ɛ̄ndi̍a̍ŋ le̍ kɔ᷄ŋnda̍ŋ, ma̍ kē na̍a̍ 
nyɛ̄ o̍ nyɛ̄ fe̍e̍ na̍a̍ ŋ̍ ha̍u̍ bā le̍ ndu̍ o̍ kɔ̄lā nāāla̍ŋ ni᷄ŋ o̍ mɛ̄ŋnda̍ŋ chōo̍. 

Pɔɔ̍ ̄nda̍ chāāŋāā ndūa̍a̍ ā kūɛ ̄Lu̍o̍m chie̍̍e̍ 
11Mɛ̄ɛ̍ na̍a̍ ŋ̄ chīi̍ pāŋgo̍ŋ ŋ̄ ŋgāa̍ Ma̍a̍tā, mi̍ dɛ̄ndɛ̄ bɛ̍ndū wāā Ālɛ̄kīsa̍ndīlīāā o̍ 
chu̍ā na̍a̍ lo̍ŋ. Ndu̍ bɛ̍ɛ̍ Ma̍a̍tā lo̍ŋ o̍ lo̍ ni̍ mi̍ bōōndi̍i̍ wɔ̍ɔ̍ŋnde̍ hīāū. Dīōla̍ dɛ̄ndɛ̄ 
bɛ̍ndōo̍ ho̍ō la̍ wa̍ ni̍ āā, Mɛ̄lɛ̄ka̍ā Pɛ̄ndūa̍a̍. 

12Mi̍ ŋ̄ fūūlūū Si̍lu̍a̍kūū chi̍e̍e̍. Mi̍ ŋ̄ chūā pālɛ̍i̍ ī yāa̍ lo̍ŋ. 

13Mɛ̄ɛ̍ dɛ̄ndɛ̄ bɛ̍ndōo̍ chu̍a̍ na̍a̍ lo̍ŋ, mi̍ ŋ̄ fūūlūū Lu̍i̍chīɔ̄m chi̍e̍e̍. Dīi̍māndɔ̄ɔ̍, mi̍ 
hūēīyīi̍ cha᷅ŋ ba᷅ tōūwo̍ ve̍ kāndū hɔ̄ŋndo̍. Mi̍ ŋ̄ fūūlūū Pūti̍o̍o̍lī chi̍e̍e̍ di̍i̍māndɔ̄ɔ̍ 
pīlɔ̍ɔ̄. 

14Wānāā lāāla᷄ŋnda̍ ā pūm ā wa̍ Pūti̍o̍o̍lī lo̍ŋ. Ma̍ dīmūl na̍a̍ le̍ mī ŋ̄ chīi̍ lɔ̍ɔ̍ ō pīlɛ̍ 
na̍a̍ nda̍ā. Chɔ̄nɔ᷄ŋndo̍ lo̍ŋ, mi̍ ŋ̄ fūūlūū Lu̍o̍m chi̍e̍e̍. Mɛ̄ɛ̍ nu̍a̍ā na̍a̍ ŋ̄ lōōku̍ fūūlūū 
Lu̍o̍m chi̍e̍e̍ ni̍. 

15Mɛ̄ɛ̍ wānāā lāāla᷄ŋnda̍ lo̍ŋ a̍ tu̍e̍ī māā ŋ̄ chō hūnɔ̄ɔ̍, ma̍ hūŋ na̍a̍ lāchī. Mi̍ ā ti᷄ŋ 
fūūlūū di̍ o̍ lɔ̍ɔ̍ A̍pīɔ̄ɔ̄. Mi̍ ha̍ā chūm o̍ fo̍ndāŋ nda̍ vēēlū āā, Yīya̍lā Yāa̍la̍ŋ ndo̍. 
Mɛ̄ɛ̍ Pɔ̍ɔ̄ che᷅ pūa̍a̍ ha̍ā, mbo̍ mēl Mɛ̄lɛ̄ka̍ ba̍li̍ka̍. Ndu̍yɛ̍, mi̍ kɔ̄l ndɔ̄ɔ̍ sīmūl. 

16Mɛ̄ɛ̍ na̍a̍ ŋ̄ fūūlu̍u̍ Lu̍o̍m chi̍e̍e̍, māsā bɛ̍ndōo̍ Lu̍o̍m chi̍e̍e̍ ō do̍u̍ Pɔ̍ɔ̄ o̍ chīɛ̄ī 
mānyūmndo̍ ni᷄ŋ te̍. Mbo̍ māl ndu̍ fo̍ndāŋ le̍ mbo̍ wa̍ a̍ bā ndɔ̄. Kɛ̍, ma̍ yɔ̄ŋgū 
so̍vɛ̄i̍nɔ̍ɔ̍ ō pīlɛ̍ le̍ ndu̍ wāa̍ lēhɔ̄l. 

Pɔɔ̍ ̄dim̍i ̍dīo̍m Mɛl̄ɛk̄a̍a̍ Lu̍o̍m chie̍̍e̍ 
17Mɛ̄ɛ̍ pālɛ̍i̍ hīōū ī yāa̍, mi̍ Pɔ̍ɔ̄ ve̍e̍lū wānāā bɛ̄ndūāā Chu̍ūwa̍ lo̍ŋ ma̍ chūūŋgi̍āŋ 
na̍a̍ pi᷅lɛ̍. Mɛ̄ɛ̍ nda̍ chūūŋgi̍āŋ, mbo̍ dīmūl nda̍ āā, “Chāāŋāā nīāā Chu̍ūwa̍, I̍ to̍sa̍ 
i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ a̍ wānāā nāa̍ le̍, kɛ̄lɛ̄ŋgāā ni᷅ŋ te̍, mī to̍sa̍ sūɛ̍i̍ tɛ̍ɛ̍mbūū nɛ̍i̍ fi̍nyāā 
nāā ma̍māa̍ ā chɔ᷄m na̍a̍ le̍ wāa̍ lēchōo̍ wo̍. Kɛ̍ o̍ ko̍ŋ kɔ̍ɔ̍lī, mi̍ Chu̍ūwa̍ Chūlu̍sɛ̄lɛ̄m 
a̍ to̍sā ma̍ bīī ya̍ Chūlu̍sɛ̄lɛ̄m. Ma̍ kūā a̍ ya̍ o̍ wānāā bɛ̄ndūāā Lu̍o̍ma᷅ŋnda̍ lo̍. 

18Mɛ̄ɛ̍ wānāā bɛ̄ndūāā Lu̍o̍ma᷅ŋnda̍ nyūūni̍a̍a̍ ya̍, ma̍ sāālu᷄ŋ māā I̍ to̍sa̍ i̍sɔ̍ɔ̍ o̍ īsɔ̄ɔ̍ 
wɔ̄ɔ̍ŋ i̍ to̍sā mā dīī ya̍ le̍ ndi̍ le̍. Le̍ he̍ī, nda̍ a̍a̍ hɛ̍na̍ŋ le̍ ya̍ mālɔ̄ɔ̍. 

19Kɛ̍, mi̍ Chu̍ūwa̍ dīmī māā ā ma᷅l la̍ le̍. Le̍la̍ŋ, ya̍ I̍ di̍mi̍ ni̍ māā ā yɔ᷄ŋ su̍ɛ̍i̍ nīi̍ o̍ 
māsā bɛ̍ndōo̍ lo̍. I̍ hi̍ŋ māhūnāā le̍ mī bi̍ī se̍ī ndā le̍. 

20Le̍ sa̍bōo̍ ho̍ō ya̍ ve̍e̍lu̍ nya̍ ni̍ le̍ mī so̍ō nāa̍ nya̍ chūā. Le̍ wāna̍ wāŋnda̍ I̍sɔ̄lūɛ̄ī 
a̍ cho̍ lēhɔ̄l o̍ nɛ̄ī le̍ ndu̍ wo̍, nda̍ dɔ̄ū ya̍ o̍ yɔ̄lɔ᷄ŋ ni̍.” 

21Mi̍ Chu̍ūwa̍ ha̍ā mūlī āā, “Kɛ̍, yāu̍la̍ che̍ŋ ndɔ̍ o̍ lɛ̄ŋndē Chūdi̍a̍āle̍ŋ ni᷄ŋ mī lā 
kōma̍l na̍a̍ a̍ nūm o̍kɔ̄ɔ̄ le̍. Ndu̍yɛ̍ vɛ̄lɛ̄, chāāŋāā nāā Chu̍ūwa̍ a̍ hi᷅ŋ nda̍, ō pīlɛ̍ bɛ̍ɛ̍ 
di̍mu̍l lɔ̍ na̍a̍ vɛ̄lɛ̄ sūɛ̍i̍ nu̍m ī wɔ̄ɔ̍ŋ te̍. 

22Kɛ̍, ŋ̄ hɛ̄na̍ŋ mā chɔ̍m na̍a̍ nyɛ̄ ŋ̄ yīya̍ŋ a̍ ku̍ndā nyā ko̍ŋ o̍kɔ̄ɔ̄ wo̍. Kāni̍ fo̍ndōle̍, 
ŋ̄ sīnā māā wāŋnda̍ bā o̍ bā fe̍e̍ a̍ cho̍ dīmīo̍o̍ māā ō cho̍ ku̍ndā kɛ̄ndɛ̄ le̍.” 

23O̍ ko̍ŋ kɔ̍ɔ̍lī, ma̍ hɛ̄lī pāa̍le̍ che᷅le̍ŋ le̍ bɔ̄ŋa᷅ŋndo̍ bīyɔ̄ɔ̍ a̍ Pɔ̍ɔ̄. Mɛ̄ɛ̍ pāa̍le̍ le̍ŋ lē 
fūūlu̍u̍, ma̍ hūŋ ku̍ndā bɛ̄ndōo̍ nāa̍ Pɔ̍ɔ̄ chu̍a̍. Nda̍ a̍a̍ hi̍o̍ū mɛ̄ɛ̍ nda̍ wa̍ o̍ tāse̍la̍ 
ndɔ̄ɔ̍ yɛ̍. Kāndɔ᷄ŋndo̍ īdīi̍yo̍ ha̍a̍a̍ mi̍ pāa̍le̍ŋ lē dēl do̍o̍ŋ, Pɔ̍ɔ̄ cho̍ nda̍ tɛ̄ɛ̄sīāllo̍ a̍ 
māsāle̍ Mɛ̄lɛ̄ka̍le̍ŋ o̍kɔ̄ɔ̄. Mbo̍ tōfā o̍ yāu̍wo̍ ni᷄ŋ. Mbo̍ tōmbōlā sāwāla̍ Mɛ̄lɛ̄ka̍ ke̍ 
Mūu̍sē le̍ Chu̍ūwa̍ la̍ŋ kpo̍lo̍to̍to̍, a̍ dīōmndā wānāa̍ su̍a̍ā le̍ Mɛ̄lɛ̄ka̍ wa̍ ā 
pōōnyīa̍a̍ la̍ŋ le̍ mā lāāla̍ŋ māā nyɛ̄ o̍ wa̍ dīmīo̍o̍ a̍ Chi̍i̍sū o̍kɔ̄ɔ̄ wo̍ chō tōnya̍. 

24Mi̍ ā pūm ā lāāla᷄ŋ māā nyɛ̄ o̍ di̍mi̍ wo̍ chō tōnya̍. Kɛ̍ ndu̍yɛ̍, ā ti᷄ŋ ā lāāla̍ŋ te̍. 

25O̍ ko̍ŋ, ma̍ kāndū dīōmnda̍ŋ hīŋa᷅ŋndo̍ nda̍ pi̍la̍ tɛ̄ɛ̄ŋ. Ma̍ kāndū fūūlīa̍ŋndo̍. Kɛ̍ 
lɔ̍ɔ̍ pa̍ nda̍ fūlā, mi̍ Pɔ̍ɔ̄ di̍mī dīōmnda̍ŋ nda᷅ŋ o̍ mɛ̄ɛ̄lu̍la̍ŋ āā, “Tōnya̍ kpe̍e̍kpe̍i̍ 
Nyi̍nā Mɛ̄lɛ̄ka̍a̍ dīmi̍ nāa̍ fi̍nyāā nyāā ma̍māa̍ chūā ni̍. Mi̍ Nyi̍nā Kāsīo̍o̍ tōsā mi̍ 
wāna̍ su̍a̍ā le̍ Mɛ̄lɛ̄ka̍ wo̍ Āīsa̍yā di̍mī āā, 

26-27‘Kɔ̍ mā kɔ̍ di̍mūl wāŋnda̍ ha̍ā āā, Lā kēndū lēbōl bɔ̄ɔ̍. Lā bāŋu̍l nīlā nyāla̍ŋ mi̍ 
lā kīndā hɔ̄ltā nyāla̍ŋ kpi̍ŋ. Le̍la̍ŋ, mɛ̄ɛ̍ o̍ mɛ̄ɛ̍ nya̍ ya᷄ŋ ni᷅la̍ŋ, mī lā ya᷄ŋ lā si̍nā 
pɛ̍ŋgu̍ le̍. Mɛ̄ɛ̍ o̍ mɛ̄ɛ̍ nya̍ tōfa̍, mī lā tōfa̍, lā chi᷅ le̍. Tē nda̍ a̍a̍ to̍sa̍ le̍nde̍ le̍, ā wa̍ 

chɔ̄ a̍ hɔ̄ltā ndāla̍ŋ, mī nda̍ a̍a̍ tu̍e̍ī a̍ nīlā ndāla̍ŋ. Nda̍ a̍a̍ si̍nā ni̍ŋ pɛ̄ŋgu̍ a̍ hūlmā 
nda᷄ŋ. Ndu̍yɛ̍, ā wa̍ mūli᷄ŋ nāa̍ ya̍ Mɛ̍lɛ̄ka̍ chūā mī ya̍ i̍i̍ to̍sa̍ mī nda̍ a̍a̍ se̍ŋgū.’ ” 

28Mi̍ Pɔ̍ɔ̄ di̍mī āā, “Le̍la̍ŋ, I̍ hɛ̍na̍ŋ nya̍ mī lā sīna̍ pɛ̄ŋgu̍ māā Mɛ̄lɛ̄ka̍ yɔ᷄ŋ yōōŋgōo̍ 
ho̍ō nāa̍ wānāa̍ cho̍ a̍ Chu̍ū le̍ wa̍ chūā a̍ mɛ̄ɛ̍ o̍ pi̍ŋī wa᷅ŋnda̍ yɛ̍ o̍kɔ̄ɔ̄. Ndu̍yɛ̍, nda̍ 
chō nīla̍ŋ yāŋɔ̄ɔ̄ o̍ yōōŋgū kālāa̍.”  

[29Mɛ̄ɛ̍ Pɔ̍ɔ̄ di̍mi̍ dīōmnda̍ŋ nda᷅ŋ mi̍ Chu̍ūwa̍ fūlā a̍ dīōmnda̍ŋ hīŋa᷅ŋndo̍ ō kālā 
ka̍lā nda̍ pi̍la̍ tɛ̄ɛ̄ŋ.] 

30Le̍ wɔ̄sīla̍ŋ lā tīɔ̍ɔ̍ŋ Pɔ̍ɔ̄ cho̍ Lu̍o̍m chi̍e̍e̍ o̍ chīɛ̄ī ndu̍ pi̍la̍ chu̍a̍ mbo̍ wā pāāwāa̍ 
wo̍ ni᷄ŋ. Ndu̍yɛ̍, ō wa̍ a̍ kɔ̄l kɛ̄ndɛ̄ a̍ wānā o̍ wānā ndu̍ o̍o̍ hu᷅ŋ nāa̍ ndu̍ chu̍a̍. 

31Mbo̍ dīmūl wāŋnda̍ kpe̍nde̍ke̍le̍ a̍ māsāle̍ Mɛ̄lɛ̄ka̍le̍ŋ o̍kɔ̄ɔ̄. Mbo̍ pɛ̄ɛ̄kū wāŋnda̍ 
a̍ Māsānɔ̄ɔ̍ Chi̍i̍sū Ki̍li̍tī o̍kɔ̄ɔ̄. Ndu̍yɛ̍, wānā o̍ wānā ku̍u̍na̍ ndu̍ le̍. 

  



2361 

 

 
Kisi Bible Quick 

© 2013 Bible Society in Liberia. 
 

 
 

 

Lu̍o̍ma᷅ŋnda̍ 

Lu̍o̍ma᷅ŋnda̍ 1 

1Ya̍ Pɔ̍ɔ̄, bu̍ɛ̍i̍ Chi̍i̍sū Ki̍li̍tīo̍o̍, ya̍ cho̍ yāu̍wo̍ ho̍ō pōōnyīa̍a̍ ni̍. Mɛ̄lɛ̄ka̍ ndu̍ hɛ̍li̍ ya̍ 
ni̍ le̍ wāa̍ wāna̍ Chi̍i̍sū ve᷅m māā hɔ̄ltē ndɔ̄ wo̍. Ndu̍yɛ̍, ndu̍ ke̍ ya̍ wa̍llo̍ ho̍ō ni̍ le̍ 
wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍. 

2Sīndɛ̄ pa̍ Mɛ̄lɛ̄ka̍ yɔ̄ŋgu̍ yōōŋgū ndɔ̄ kɛ̍ndɔ̄ɔ̍ sa̍na̍a̍ a̍ wānāa̍ su̍a̍ā le̍ ndu̍ wa̍ ni̍. 
Ma̍ pōōnyīāā ndu̍ o̍ Yāu̍ Mɛ̄lɛ̄ka̍a̍ ni᷄ŋ. 

3-4Yōōŋgōo̍ ho̍ō chō māchūāā a̍ Po̍ Mɛ̍lɛ̄ka̍a̍ o̍kɔ̄ɔ̄, ndu̍ yɔ̍nūŋ ni̍ māā Māsānɔ̍ nāa̍ 
Chi̍i̍sū Ki̍li̍tī. Tē ŋ̄ tōfa̍ a̍ wāna̍ chi̍e̍e̍yɛ̍ī ndūɛ̍i̍ o̍kɔ̄ɔ̄ pɛ̍, ŋ̄ sāālu̍ŋ māā o̍ pūlāle̍ 
Māsāa̍ Dēēve̍le̍ŋ chōo̍ o̍ fu̍la̍ ni̍. Kɛ̍ ndu̍yɛ̍ vɛ̍lɛ̄, tē ŋ̄ tōfa̍ a̍ fūlā ndɔ̄ɔ̍ o̍ Mɛ̄lɛ̄ka̍ lo̍ 
o̍kɔ̄ɔ̄ pɛ̍, ndu̍yɛ̍ mī ŋ̄ tōfa̍ a̍ mɛ̄ɛ̍ o̍ cho̍ ō yɔ̄ŋga᷄ŋ o̍ Mɛ̄lɛ̄ka̍ lo̍ yɛ̍ pɛ̍, ŋ̄ sāālu̍ŋ māā 
ndu̍ cho̍ Po̍ Mɛ̄lɛ̄ka̍a̍ ni̍. Kāni̍, Mɛ̄lɛ̄ka̍ chɔ᷄m he̍ī sa̍na̍a̍ a̍ sūɛ̍i̍ bɛ̍ndūī o̍ to̍sa̍ a̍ ndu̍ 
ve̍, ndi̍ yɔ̍nūŋ māā mīŋgī o̍ mi̍ŋgi̍ ndu̍ yōōmū wo̍ ni̍. 

5Ndu̍yɛ̍ ndu̍ Chi̍i̍sū Ki̍li̍tī, o̍ sa̍bū ndɔ̄ɔ̍ ni᷄ŋ sa̍na̍a̍ Mɛ̄lɛ̄ka̍ tōsa̍l la̍ kɛ̄ndɛ̄i̍ ndūɛ̍i̍ ni̍. 
Ndi̍ yɔ̍nūŋ ni̍ māā mbo̍ sīīŋgūū ya̍ wāna̍ Chi̍i̍sū ve᷅m māā hɔ̄ltē ndɔ̄ wo̍ le̍ mī I̍ 
to̍sa̍ wa̍llo̍ le̍ ndu̍ mī wāŋnda̍ bā o̍ bā fe̍e̍ a̍ dɔ̍ū tīīnda᷄ŋ ndāa̍ o̍ Mɛ̄lɛ̄ka̍ ni᷄ŋ, ndu̍yɛ̍ 
mā tōsa̍ nyɛ̄ o̍ di̍mūl nda̍ le̍ tōsāa̍ wo̍. 

6Nya̍ wāŋnda̍ Lu̍o̍m, a̍ nya̍ fa̍ū Mɛ̄lɛ̄ka̍ vēēlu̍ le̍ wāa̍ wānāa̍ Chi̍i̍sū Ki̍li̍tīa̍a̍ ni̍. 

7I̍ cho̍ yāu̍wo̍ ho̍ō pōōnyīa̍a̍ nāa̍ nya̍ wāŋnda̍ Lu̍o̍m chūā kpo̍u̍, nya̍ Mɛ̄lɛ̄ka̍ kāāla̍ 
mbo̍ vēēlū nya̍ le̍ wāa̍ wānāā ndɔ̄ wa̍. I̍ cho̍ pīɛ̄īle̍ŋ māā Mɛ̄lɛ̄ka̍ fi̍nyā nāa̍ a̍ 
Māsānɔ̄ɔ̍ Chi̍i̍sū Ki̍li̍tī māā ā yīya̍ŋ nya̍ chōo̍, ndu̍yɛ̍ mā ke̍ nya̍ kɔ̄l nyūlōo̍ fɔ̍. 

Pɔɔ̍ ̄me̍l Mɛl̄ɛk̄a̍ ba̍lik̍a̍ 
8Ī tāse̍i̍ pe̍ŋ, I̍ me̍l Mɛ̄lɛ̄ka̍ ba̍li̍ka̍ sa̍na̍a̍ a̍ Chi̍i̍sū Ki̍li̍tī le̍ nya̍ kpo̍u̍. Le̍ sa̍bū ya̍ I̍ 
me̍l Mɛ̄lɛ̄ka̍ ba̍li̍ka̍ wo̍ cho̍ ni̍ māā wāŋndā chīe̍e̍ya̍ kpo̍u̍ ā chō tūēīyɔ̄ɔ̍ a̍ mɛ̄ɛ̍ nya̍ 
dɔ̄ū tīīnda᷄ŋ nyāa̍ o̍ Chi̍i̍sū ni̍ŋ yɛ̍. 

9Mɛ̄lɛ̄ka̍ ō ya̍ I̍ cho̍ wa̍llo̍ le̍ ndu̍ a̍ kɔ̄l nūu̍ kpo̍u̍ wa᷅ŋnda̍ yōōŋgū kɛ̄ndɔ̄ɔ̍ dīmūllo̍ 
a̍ Po̍ ndɔ̄ɔ̍ o̍kɔ̄ɔ̄ wo̍, ndu̍ tɛ̍ndā se̍īle̍ŋ a̍ ya̍ o̍kɔ̄ɔ̄ ni̍. Mɛ̄lɛ̄ka̍ tɛ̄ndā se̍īle̍ŋ māā te̍le̍ŋ 
o̍ te̍le̍ŋ ya̍ I̍ wa̍ pi̍ɛ̍īle̍ŋ, mɛ̄ɛ̍ mī I̍ pi̍ɛ̍i̍ le̍ nya̍. 

10Kāni̍ ni᷅ŋ I̍ cho̍ Mɛ̄lɛ̄ka̍ pīɛ̄īyo̍ le̍ mī I̍ sɔ̍la̍ fo̍ndāa̍ mī I̍ hu̍ŋ yi᷅l nya̍. Ndu̍yɛ̍ I̍ cho̍ 
pīɛ̄īle̍ŋ māā ō wa̍ ni᷅ŋ hɛ̄na᷄ŋ ndɔ̄ fɔ̍ le̍ mbō kūmbu̍l la̍ nɛ̄īyo̍ le̍ mī I̍ hi᷅ŋ ni᷅ŋ pɛ̄ŋgo̍o̍ 
ho̍ō. 

11Yēēmɛ̍i̍ chō ya̍ kpe̍e̍kpe̍i̍ le̍ nya̍ chɔ̄ɔ̍ le̍ hāli̍ kpe̍ŋ, mī I̍ to̍sa̍ mī lā sɔ̄la̍ nyɛ̄m 
Nyi̍na̍ Kāsi̍ Mɛ̄lɛ̄ka̍a̍ ō kē wa̍nā la̍a̍la᷄ŋndo̍ wo̍ŋ, le̍ mī lā sɔ̄la̍ kpāāyāa̍. 

12Ō cho̍ yɛ̍ ko̍ nya̍ le̍, kɛ̍ nya̍ ni̍ a̍ ya̍, mī ŋ̄ māāli̍āŋ ve̍llāa̍ vēllē. Tīīnda᷄ŋ nya̍ nɔ̄ o̍ 
Chi̍i̍sū ni̍ŋ ndo̍, ndu̍ lu̍e̍ī ya̍ kpāāyāa̍ ni̍. Ndu̍yɛ̍ tīīnda᷄ŋ ya̍ bɛ̍ɛ̍ ya̍ I̍ nɔ̍ o̍ Chi̍i̍sū ni̍ŋ 
ndo̍, ndu̍ lu̍e̍ī nya̍ kpāāyāa̍ ni̍. 

13Ndu̍yɛ̍ lā sīna̍ pɛ̍ŋgu̍, chāāŋāā nīāā wa̍nāā lāāla᷄ŋnda̍, māā le̍ te̍le̍ŋnda̍ fa̍ŋgā I̍ 
cho̍ ni᷅ŋ kɛ̄ɛ̄sīa̍a̍ le̍ nya̍ lākɔ̄ yīlɔ̄ɔ̍, kɛ̍ mī nyɛ̄ kūūnā ya̍, I̍ ti̍ū ba̍ le̍. I̍ hɛ̍na̍ŋ mī I̍ hi᷅ŋ, 
le̍ mī I̍ to̍sa̍ a̍ sa̍bū mī I̍ mu̍li̍ wāŋnda̍ nya̍ Lu̍o̍ma᷅ŋnda̍ tɛ̄ɛ̄ŋ mā dɔ̄ū tīīnda᷄ŋ ndāa̍ 
o̍ Chi̍i̍sū ni̍ŋ, mɛ̄ɛ̍ ya̍ I̍ to̍sa̍ mi̍ wānāa̍ cho̍ a̍ Chu̍ū le̍ wa̍ ā pīli̍a̍ā ā dūāū tīīnda᷄ŋndo̍ 
o̍ ndu̍ ni̍ŋ yɛ̍. 

14Ya̍ I̍ cho̍ māchūāā mɛ̄ɛ̍ wāŋndo̍ ō wā nu̍a̍ā o̍ kūo̍o̍ bɛ̄ŋgu̍ yɛ̍. I̍ cho̍ o̍ kūo̍o̍ bɛ̄ŋgu̍ 
le̍ wānā o̍ wānā, wānāā sīnāā yāu̍ wa̍ ni̍, a̍ wānāa̍ si̍nā ya̍u̍ le̍ wa̍, wānāa̍ sīnāā 
dɛ̍ni̍a̍a̍ ni̍, a̍ wānāa̍ si̍nā dɛ̍nɛ̍ le̍ wa̍. 

15Le̍ sa̍bū kōŋ, yēēmɛ̍i̍ chō ya̍ bu̍tē le̍ nya̍ Lu̍o̍ma᷅ŋnda̍ bɛ̍ɛ̍ mī I̍ di̍mu̍l nya̍ Yōōŋgū 
Kɛ̄ndɛ̍ Mɛ̄lɛ̄ka̍a̍. 

Yōōŋgū Kɛn̄dɛ ̍Mɛl̄ɛk̄a̍a̍ nɔ ̄kpāāyāa̍ 
16I̍ nɔ̍ tīīnda᷄ŋndo̍ nyɛ̄ kɛ̄ndɛ̄ kɛ̍ndɛ̍ī o̍ Yōōŋgū Kɛ̄ndɛ̍ Mɛ̄lɛ̄ka̍a̍ ni᷄ŋ. Kāni̍ fo̍ndōle̍, 
ndu̍ cho̍ kpāāya̍ Mɛ̄lɛ̄ka̍a̍ ni̍. A̍ ndu̍ Mɛ̄lɛ̄ka̍ pīŋī wa̍nāa̍ du̍a̍ū ti̍i̍nda᷄ŋ ndāa̍ o̍ ndu̍ 
ni̍ŋ nda̍ fa̍ū ni̍. Chu̍ūwa̍ fɛ̍lɛ̍ŋ a̍ tu̍e̍ī, o̍ ko̍ŋ kɔ̍ɔ̍lī mi̍ wānāa̍ cho̍ a̍ Chu̍ū le̍ wa̍ ā 
tūɛ̄ī. 

17Ndu̍yɛ̍ Yōōŋgū Kɛ̄ndɛ̍ Mɛ̄lɛ̄ka̍a̍ ndu̍ chɔ᷅m mɛ̄ɛ̍ Mɛ̄lɛ̄ka̍ tōsā mī wāŋndo̍ ō 
sīmnu᷄ŋ wa̍nā sa̍kpō Mɛ̄lɛ̄ka̍ pi̍la̍ o̍ hɔ̄l lɛ̍ ni̍. Ndu̍yɛ̍ o̍ tīīnda᷄ŋndo̍ dɔ̄wɔ̄ɔ̍ o̍ Chi̍i̍sū 
ni̍ŋ Mɛ̄lɛ̄ka̍ tōsā he̍ī ni̍. Bōllē sūɛ̍i̍ he̍ī lē hēēlu̍ lē tūūsu̍ le̍ŋ le̍ cho̍ tīīnda᷄ŋndo̍ 
dɔ̄wɔ̄ɔ̍ o̍ ndu̍ ni̍ŋ ni̍. Le̍nde̍ i̍ cho̍ ī dīmīa̍ŋ o̍ Yāu̍ Mɛ̄lɛ̄ka̍a̍ ni᷄ŋ ni̍ āā, “Wāna̍ Mɛ̄lɛ̄ka̍ 
tōsā ho̍ō mbō sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l le̍ mɛ̄ɛ̍ o̍ nɔ̍ tīīnda᷄ŋndo̍ o̍ Mɛ̄lɛ̄ka̍ 
ni᷄ŋ yɛ̍ wo̍, wānā ko̍ŋ ndu̍ wa᷅ yo̍o̍mū kpe̍e̍kpe̍i̍ ni̍.” 

Wānā o̍ wānā cho̍ ō yāālāā 
18Mɛ̄lɛ̄ka̍ chɔ᷄m māā ō dɔ̄ūnu᷄ŋ tu̍mbe̍ a̍ ŋ̄wāŋndā chīe̍e̍ mbo̍ tūsī nda̍ dɛ̍nɛ̍ pa̍lāa̍ 
chōo̍ chɔ̄nɔ᷄ŋndo̍ o̍ fo̍ndāŋ ndɔ̄ɔ̍. Kāni̍ fu̍u̍le̍, le̍ nyɛ̄ o̍ nyɛ̄ wɔ̄ɔ̍ŋ nda̍ tōsa̍l ndu̍ a̍ 
īsɔ̄ɔ̍ o̍ īsɔ̄ɔ̍ wɔ̍ɔ̍ŋ nda̍ chō chāāŋāā ndāā wa᷅ŋndā chīe̍e̍ya̍ tōsāllo̍. Dɛ̍nɛ̍la̍ wɔ̍ɔ̍ŋndā 
wāŋnda̍ ha̍ā lā tōsa̍ wāŋnda̍ ā si̍nā to᷅nya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ le̍. 

19Le̍ sa̍bū Mɛ̄lɛ̄ka̍ chō a̍ tu̍mbo̍o̍ a̍ nda̍ wo̍ cho̍ ni̍ māā, nyɛ̄ wāŋnda̍ nɔ̄lā mā sīna̍ 
a̍ Mɛ̄lɛ̄ka̍ o̍kɔ̄ɔ̄ wo̍ chō kpe̍nde̍ke̍le̍. Kāni̍ fo̍ndōle̍, Mɛ̄lɛ̄ka̍ pi̍la̍ chɔ᷄m nda̍ ndi̍ 
wa̍la̍ŋ. 

20Chɔ̍ŋ a̍ bōōndi̍i̍ Mɛ̄lɛ̄ka̍ tōōsi̍a̍a̍ chi̍e̍ēŋndo̍ ve̍ wāŋnda̍ sīnā pɛ̍ŋgu̍ wa̍la̍ŋ māā 
kpāāya̍ Mɛ̄lɛ̄ka̍a̍ nyɛ̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ o̍ cho̍ ni̍. Ndu̍yɛ̍ ā sīnā wa̍la̍ŋ māā 
Mɛ̄lɛ̄ka̍ lēkɛ̍ndɛ̍ī o̍ cho̍ ni̍. Le̍la̍ŋ mi̍ chē bɛ̍ɛ̍ sɔ̄ɔ̍ŋ cho̍ mu᷅ŋ a̍ Mɛ̄lɛ̄ka̍ o̍kɔ̄ɔ̄ wo̍ŋ ŋ̄ 
cho̍ sɔ̍ɔ̍ŋ wānā che᷅ le̍ ni̍, kɛ̍ ndu̍yɛ̍ wāŋnda̍ nɔ̄lā mā sīna̍ a̍ mu̍ŋ o̍kɔ̄ɔ̄ wa̍la̍ŋ. Kāni̍ 
fo̍ndōle̍, nyɛ̄m o̍ to̍sa̍ wo̍ŋ, mu̍ŋ ŋ̍ to̍sā mī wāŋnda̍ sīna̍ sūɛ̍i̍ he̍ī pɛ̄ŋgu̍. Le̍la̍ŋ, 
mɛ̄ɛ̍ o̍ mɛ̄ɛ̍ cho̍ mī wāna̍ chi̍o̍o̍ kɔ̄ɔ̄sa̍ mbō fūla̍ lēni᷄ŋ te̍. 

21Kāni̍ fu̍u̍le̍, ā sīnā a̍ Mɛ̄lɛ̄ka̍ o̍kɔ̄ɔ̄, kɛ̍ ma̍ kɛ̄ɛ̄ le̍ ndu̍ bɛ̄ɛ̄le̍ le̍ŋ kīo̍o̍ māā ndu̍ cho̍ 
Mɛ̄lɛ̄ka̍ lēkɛ̍ndɛ̍ī ni̍. Ndu̍yɛ̍ ba̍li̍ka̍a̍ bɛ̍ɛ̍ ā di̍mūl ndu̍ le̍. Sɔ̄ɔ̍ŋ ŋ̄dīɔ̄mndo̍ŋ ko̍ni̍ ŋ̍ 
hu᷅ŋ nda̍ o̍ lēbōl ni̍. Ma̍ sīmnu᷄ŋ a̍ su̍mɛ̍i̍ o̍ yīya᷄ŋnda̍ nda̍la̍ŋ ni᷄ŋ. 

22Ā bīī pɛ̍ ā dīmi̍ māā ā kēndū kɔ̄l, mɛ̄ɛ̄māā dīɔ̄māā fo̍ndūa̍a̍ fu̍u̍ nda̍ chō ni̍. 

23Yɔ̄ŋi̍ bɛ̍ɛ̍ nda̍ sōōlu̍u̍ Mɛ̍lɛ̄ka̍ o̍ cho̍ yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍ yɛ̍, ma̍ sāā nyɛ̄m 
chēle̍ŋndo̍ŋ sōōlūūwo̍. Ma̍ bīī ma̍ tūūlīāā wāŋndā chīe̍e̍ya̍ a̍ cho̍ ha̍ā wu̍ wa̍, ma̍ 
tūūlīāā yōūwa̍, a̍ vīsīāā yɔ̄ŋāa̍, a̍ vīsīāā lākɛ̄kɛ̍u̍wa̍, le̍ nda̍ sōōlūūwo̍. 

24Le̍ he̍ī, mi̍ Mɛ̄lɛ̄ka̍ māl nda̍ ni̍ko̍ o̍ bā ndāa̍ chōo̍ ma̍ sāā sɔ̄ɔ̍ŋ nɔ̍ɔ̍lɛ̍i̍yo̍ŋ tōsāa̍, ŋ̄ 
yēēma̍ŋ bīī nda̍ le̍ tōsāa̍ wo̍ŋ. Ma̍ sāā sɔ̄ɔ̍ŋ bɛ̄ɛ̄ ta̍mbɛ̍i̍yo̍ŋ tōsa̍la᷅ŋndo̍ vēllāa̍ 
vēllē. 

25Le̍ sa̍bū he̍ī yɔ̄nu̍ŋ ndo̍ cho̍ ni̍ māā, ā ma᷄l lāāla᷄ŋndo̍ a̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ 
wo̍ ma̍ lāāla᷄ŋ a̍ sūɛ̍i̍ lāchōōvɛ̄i̍. Ndu̍yɛ̍ ā bīī ma̍ sāā nyɛ̄m Mɛ̄lɛ̄ka̍ tōōsi̍a̍a̍ wo̍ŋ 
sōōlūūwo̍ mā sāāŋgīāl mu̍ŋ, yɔ̄ŋi̍ nda̍ sōōlu̍u̍ ni̍ko̍ Mɛ̍lɛ̄ka̍ to̍o̍si̍a̍a̍ nyɛ̄m mu᷅ŋ ndo̍ 
yɛ̍. Ndu̍ bɛ̍nda̍ ni̍ mī ŋ̄wāŋndā chi̍e̍e̍ a̍ li̍sa̍ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

26Le̍ nyɛ̄ wāŋnda̍ tōsa̍ ko̍ŋ ndo̍, mi̍ Mɛ̄lɛ̄ka̍ māl nda̍ o̍ bā ndāa̍ chōo̍. O̍ ko̍ŋ kɔ̍ɔ̍lī, 
mi̍ yēēmɛ̍i̍ su̍u̍ndɛ̍i̍ wɔ̍ɔ̍ŋnde̍ bīī mi̍ ī lūɛ̄ī nda̍ o̍ lākɔ̄l. Mi̍ wāŋ lāāndūa̍a̍ māl wāa̍ 
a̍ wāŋ pīāāndūa̍a̍ mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ yɛ̍, ma̍ sāā hīni̍la̍ŋ a̍ chāāŋāā ndāā wa᷅ŋ 
lāāndūa̍a̍. 

27Pūa̍a̍ bɛ̍ɛ̍ ma̍ māl wāa̍ a̍ wāŋ lāāndūa̍a̍ mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ yɛ̍, ma̍ dūāū kɔ̄lta̍ŋ 
kpo̍u̍ o̍ hīni̍la̍ŋ a̍ chāāŋāā ndāā wa᷅ŋ pīāāndūa̍a̍. Nda̍ pūa̍a̍ ma̍ sāā sɔ̄ɔ̍ŋ bɛ̄ɛ̄ 
ta̍mbɛ̍i̍yo̍ŋ, ma̍ sāā hīni̍la̍ŋ a̍ chāāŋāā ndāā wa᷅ŋ pīāāndūa̍a̍. Le̍ sa̍bū kōŋ mi̍ 
Mɛ̄lɛ̄ka̍ tūsī nda̍ nyɛ̄ pālāa̍ chōo̍ mɛ̄ɛ̍ nda̍ a̍a̍ bɛ̍nda̍ le̍ sɔ̄lāa̍ le̍ dɛ̍nɛ̍ wɔ̍ɔ̍ŋ wāā 
le̍ndo̍o̍ yɛ̍. 

28Ndu̍yɛ̍ ha̍a̍a̍ ma̍ kɛ̄ɛ̄ le̍ Mɛ̄lɛ̄ka̍ chūa̍a̍ māā ndu̍ cho̍ Mɛ̄lɛ̄ka̍ ni̍ mbo̍ māl nda̍ o̍ bā 
ndāa̍ chōo̍. O̍ ko̍ŋ, ma̍ sīmnu᷄ŋ wa̍nāā bōlīī tāmbɛ̍i̍. Ma̍ sāā sɔ̄ɔ̍ŋ wāna̍ chi̍e̍e̍ to̍sā 
le̍ wo̍ŋ tōsāa̍. 

29Sɔ̄ɔ̍ŋ wɔ̍ɔ̍ŋndo̍ŋ kpo̍so̍ŋ ko̍ni̍ ŋ̍ cho̍ nda̍ o̍ lākɔ̄l ni̍, sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ, a̍ 
hɔ̄lte̍ŋ le̍ nyɛ̄m pi̍la̍ŋ, a̍ yɛ̄lē tūlāāle̍ŋ. O̍ ko̍ŋ kɔ̍ɔ̍lī, kɔ̄ltā ndāla̍ŋ lā pīāā a̍ 
pāŋa̍li̍āŋndo̍ o̍ nyɔ̄ɔ̍ŋ chōo̍, a̍ wāŋndā chīe̍e̍ya̍ dīūwo̍, a̍ sɔ̍ŋgɔ̄la̍ŋ, a̍ wo̍yāa̍, a̍ 
yīya᷄ŋ wɔ̍ɔ̍ŋndo̍ a̍ chāāŋnda̍, a̍ chōŋgūla̍ŋ, 

30a̍ dīōla̍ŋ wāŋndo̍ tɛ̄ɛ̄mbūūwo̍, a̍ Mɛ̄lɛ̄ka̍ yɛ̄le̍ŋ tūllo̍, a̍ yīōūwa᷅ŋnda̍ŋ, a̍ 
chūānɔ᷄ŋndo̍ ō bɛ̄ndū, a̍ yōŋgāa̍. Lɔ̍ɔ̍ lɔ̍ɔ̍ nɛ̄īla̍ sɛ̍nɛ̄īla̍ŋ nūūvīa̍a̍ le̍ sɔ̄ɔ̍ŋ wɔ̍ɔ̍ŋndo̍ŋ 
tōsāa̍, ā tu̍i̍ī wa̍nāa̍ ve̍lū nda̍ wa̍ dīōm te̍, 

31ā kīndu̍ kɔ̍l te̍, ā lo᷅ o̍ lēdīōm te̍, ā nɔ̍ i̍kɛ̍ndɛ̄ le̍, ndu̍yɛ̍ ā nɔ̍ īnyīɛ̍ɛ̍ le̍. 

32Ā sīnā ndi̍ cha̍la̍ŋ māā sāwāla̍ Mɛ̄lɛ̄ka̍la̍ŋ lā dīmi̍ māā wānāa̍ to̍sā sɔ̍ɔ̍ŋ wɔ̍ɔ̍ŋ 
wāā nu̍a̍ā wa̍ ā nɔ̄ mā sɔ̄la̍ pīɔ̍mndo̍. Kɛ̍ o̍ ko̍ŋ ni̍ŋ kpo̍u̍ mā tōsā mu̍ŋ kɛ᷅. Ndu̍yɛ̍ 
ō fūla̍ o̍ ko̍ŋ kɔ̍ɔ̍lī, mā sāŋgālā vɛ̍lɛ̄ wānāa̍ to̍sā mu̍ŋ nda̍. 

Lu̍o̍ma᷅ŋnda̍ 2 

Mɛl̄ɛk̄a̍ chō kɔɔ̍s̍ɔ ̍a̍ wāŋnda̍ kpo̍u̍ 

1Le̍la̍ŋ chāa̍ŋ nūu̍, nūm o̍ nu᷄m ki̍lu̍l chāa̍ŋ nu᷄m yāmɛ̍i̍ pɛ̍, mɛ̄ɛ̍ nūm bɛ̍ɛ̍ a̍ he̍lūŋ 
o̍ sūɛ̍i̍ ka̍lɛ̄i̍ ni᷄ŋ kpo̍so̍ŋ te̍. Kāni̍ fo̍ndōle̍, tē a̍ ki̍lu̍l wāŋndo̍ yāmɛ̍i̍ le̍ sūɛ̍i̍ wɔ̍ɔ̍ŋ o̍ 
cho̍ tōsāa̍ ve̍ pɛ̍, kɛ̍ ndu̍yɛ̍ nūm bɛ̍ɛ̍ mā tōsā su̍ɛ̍i̍ wa̍ā le̍nde̍i̍ pɛ̍, mɛ̄ɛ̍ nūm pi̍la̍ 
chi̍i̍ yāmɛ̍i̍ kīlūlɔ᷄ŋ. 

2Ndu̍yɛ̍ ŋ̄ sīnā māā tē ō wa̍ pɛ̍ mī wāŋndā chīe̍e̍ya̍ ā tōsa̍ sɔ̄ɔ̍ŋ wɔ̍ɔ̍ŋ wāā le̍ndo̍ŋ 
pɛ̍, ndu̍yɛ̍ mī Mɛ̄lɛ̄ka̍ kīlu̍l nda̍ yāmɛ̍i̍ le̍ mu̍ŋ pɛ̍, mɛ̄ɛ̍ o̍ nɛ̄ī o̍ ke̍lū ndi̍ ni̍. 

3Chāa̍ŋ nūu̍, sɔ̄ɔ̍ŋ wāŋndo̍ tōsa̍ ma̍ kīlūl ndu̍ yāmɛ̍i̍ le̍ mu̍ŋ ndo̍ŋ, tē ō wa̍ pɛ̍ mī 
nūm pi̍la̍ bɛ̍ɛ̍ mā mu̍li̍ŋ mu̍ŋ vɛ̄lɛ̄ tōsāa̍, mɛ̄ɛ̍ nūm bɛ̍ɛ̍ a̍ he̍lūŋ kpo̍so̍ŋ te̍. Nūm 
bɛ̍ɛ̍ kīlūllo̍ Mɛ̄lɛ̄ka̍ kīlūl nu̍m yāmɛ̍i̍ ni̍. 

4Le̍ mɛ̄ɛ̍ Mɛ̄lɛ̄ka̍ chō wāna̍ īkɛ̄ndɛ̄ bɛ̄ndū, ndu̍yɛ̍ mbō kɛ̄sī kɔ᷅l ndɔ̄ɔ̍, ndu̍yɛ̍ mbō 
bīūnūŋ nya̍ yɛ̍, mɛ̄ɛ̍ mu̍ŋ nya̍ chu̍a̍ ni̍ māā sɔ̄ɔ̍ŋ fo̍ndo̍? Lā sīna̍ pɛ̍ŋgu̍ māā le̍ sa̍bū 
Mɛ̄lɛ̄ka̍ tōsāl na̍a̍ kɛ̄ndɛ̄i̍ yo̍ cho̍ ni̍ māā le̍ mī ŋ̄ ma᷄l yɔ̄ŋndā wɔ̄ɔ̍ŋnda̍ŋ. 

5Kɛ̍ lā nɔ̄ bɔ̄ɔ̍ bo̍llē kālāle̍ŋ. Lā cho̍ wa̍nāā tūɛ̄īyāā īsɔ̄ɔ̍ le̍. Le̍ he̍ī, tu̍mbe̍ Mɛ̄lɛ̄ka̍ 
dōōnūŋ ni̍ŋ ŋ̍wa᷅ŋndā chīe̍e̍ mbō tūsi̍ nda̍ nyɛ̄ pālāa̍ chōo̍ wo̍, tu̍mbe̍ ko̍ŋ nya̍ pi̍la̍ 
chō chūūŋgi̍āŋndo̍ chōo̍ ni̍. Mɛ̄lɛ̄ka̍ o̍ ki̍a̍lū ya᷅mɛ̍i̍ o̍ nɛ̄ī sa̍kpō wo̍, tē pāa̍le̍ o̍ ki̍lūl 
ni̍ŋ chi̍e̍ēŋndo̍ yāmɛ̍i̍ le̍ŋ lē fūūlu̍u̍ pɛ̍, ō chō nya̍ nyɛ̄ pālāa̍ tūsī chōo̍ ta̍u̍ ta̍u̍. 

6Kāni̍ fu̍u̍le̍, wānā o̍ wānā, mɛ̄ɛ̍ kūɛ̍i̍la̍ ndɔ̄la̍ŋ lā wā yɛ̍, le̍nde̍ Mɛ̄lɛ̄ka̍ pāāwā ni̍ŋ 
ndu̍ ni̍. 

7Wāŋnda̍ ā pūm ā chō hīōūwɔ̄ɔ̄ lāchī a̍ īkɛ̄ndɛ̄i̍ tōsāa̍. Ndu̍yɛ̍ ā chō kīndīo̍o̍ le̍ mī 
Mɛ̄lɛ̄ka̍ tōsa̍ mā sɔ̄la̍ nāŋɔ̄ɔ̄ ndɔ̄ɔ̍ a̍ bɛ̄ɛ̄le̍ŋ, ndu̍yɛ̍ māā mbō tōsa̍ ā vi᷅ lɛ̍ le̍. Mɛ̄lɛ̄ka̍ 
chō wānāā kāŋ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ kē. 

8Kɛ̍ ndu̍yɛ̍, wānāa̍ ki̍ndī ha̍ā le̍ nda̍ pi̍la̍ dɛ̍nɛ̍ ndā kɛ̍ndɔ̄ɔ̍ su̍e̍e̍ wa̍, ndu̍yɛ̍ su̍ɛ̍i̍ 
cho̍ sa̍kpō le̍ tōsāa̍ ve̍ mā kɛ̄ɛ̄ ndi̍ tōsāa̍ mā tūāl sɔ̍ɔ̍ŋ wɔ̍ɔ̍ŋndo̍ŋ kɔ̄ɔ̄lī wa̍, wānāā 
kāŋ Mɛ̄lɛ̄ka̍ chō tu̍mbe̍ dɔ̍u̍nɔ᷄ŋ a̍ nda̍ mbō tūsi̍ nda̍ nyɛ̄ pālāa̍ chōo̍. 

9Wānā o̍ wāna̍ cho̍ dɛ̍nɛ̍ wɔ̍ɔ̍ŋndo̍ tōsāa̍, Mɛ̄lɛ̄ka̍ chō tōsā mā sɔ̄la̍ dɛ̍nɛ̍ pa̍lāa̍ a̍ 
nyɛ̄ nɛ̄īyāa̍. A̍ Chu̍ūwa̍ fɛ̍lɛ̍ŋ i̍ cho̍ yɔ̄nɔ᷄ŋ, o̍ ko̍ŋ kɔ̍ɔ̍lī, mī ī yɔ̄nu̍ŋ a̍ wānāa̍ cho̍ a̍ 
chu̍ū le̍ wa̍. 

10Kɛ̍ wānā o̍ wāna̍ to̍sā kɛ̍ndɛ̄i̍, Mɛ̄lɛ̄ka̍ chō tōsā mā sɔ̄la̍ nāŋɔ̄ɔ̄ ndɔ̄ɔ̍, a̍ bɛ̄ɛ̄le̍ŋ, a̍ 
kɔ̄l nyūlōo̍. A̍ Chu̍ūwa̍ fɛ̍lɛ̍ŋ i̍ cho̍ yɔ̄nɔ᷄ŋ, o̍ ko̍ŋ kɔ̍ɔ̍lī mī ī yɔ̄nu̍ŋ a̍ wānāa̍ cho̍ a̍ 
Chu̍ū le̍ wa̍. 

11Kāni̍ fo̍ndōle̍, Mɛ̄lɛ̄ka̍ ndu̍ ndu̍ bīyɔ̄ɔ̄ pīlɔ̍ɔ̍ kpe̍ o̍ bi̍ī wa᷅ŋndā chīe̍e̍ya̍ fa̍ū ni̍. 

12Tē ō wa̍ pɛ̍ mī wāŋndo̍ tōsa̍ yɔ̄ŋ wɔ̄ɔ̍ŋndo̍, kɛ̍ ndu̍yɛ̍ mbō ve̍ wa᷅na̍ si̍nā sa̍wāla̍ 
Mɛ̄lɛ̄ka̍ ke̍ Mūu̍sē la̍ŋ te̍, wānā ko̍ŋ Mɛ̄lɛ̄ka̍ ki̍lūl ndu̍ īyāma̍ mɛ̄ɛ̍ sāwāla̍ la̍ŋ lā 
dīmi̍ yɛ̍ le̍. Kɛ̍ ndu̍yɛ̍ mbō sɔ̄la̍ pīɔ̍m kpe̍e̍kpe̍i̍yo̍ le̍ yɔ̄ŋ ndɔ̄ wɔ̍ɔ̍ŋ kōŋ. Kɛ̍ tē wāna̍ 
si̍nā sa̍wāla̍ la̍ŋ ndo̍ ō tōsa̍ yɔ̄ŋ wɔ̄ɔ̍ŋndo̍ pɛ̍, mɛ̄ɛ̍ la̍ di̍mi̍ yɛ̍ Mɛ̄lɛ̄ka̍ kīlūl ndu̍ 
yāmɛ̍i̍ ni̍. 

13Kāni̍ fo̍ndōle̍, ō cho̍ le̍ nīla̍ŋ yāŋɔ̄ɔ̍ mī wāŋndo̍ tūēī nyɛ̄ sāwāla̍ŋ lā dīmi̍ wo̍ le̍ 
Mɛ̄lɛ̄ka̍ tōsā mbō sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l te̍. Tē wāŋndo̍ tōsa̍ nyɛ̄ la̍ 
di̍mi̍ wo̍ pɛ̍, o̍ ko̍ŋ Mɛ̄lɛ̄ka̍ tōsā ni̍ mbō sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l. 

14Sāwāla̍ Mɛ̄lɛ̄ka̍ ke̍ Mūu̍sē la̍ŋ lā ve̍ la̍ yɔ̍ŋgāā o̍ wānāa̍ cho̍ a̍ Chu̍ū le̍ wa̍ lo̍ le̍. 
Kɛ̍ ndu̍yɛ̍, tē nda̍ pi̍la̍ kɔ̄ltā ndāla̍ŋ lā dīmu̍l nda̍ pɛ̍ māā ā tōsa̍ nyɛ᷅ sāwāla̍ŋ nda᷅ŋ 
lā dīmi̍ wo̍, ndu̍yɛ̍ mā tōsa̍ ndu̍ pɛ̍, mɛ̄ɛ̍ ko̍ŋ chɔ᷅m ni̍ māā mi̍ chē bɛ̍ɛ̍ sāwāla̍ 
ka̍lāla̍ŋ lā ve̍ la̍ yɔ̍ŋgāā le̍ nda̍ le̍ ni̍, kɛ̍ māā ā sīnā nyɛ᷅ wāna̍ chi̍o̍o̍ nɔ̄ mbō tōsa̍ 
wo̍ a̍ nyɛ̄ o̍ nɔ̍ mbō tōsa̍ le̍ wo̍. 

15Sɔ̄ɔ̍ŋ nda̍ tōsā wo̍ŋ, mu̍ŋ chɔ᷅m ni̍ māā nyɛ̄ sāwāla̍ŋ lā dīmi̍ māā ā tōsa̍ wo̍ ō 
chō nda̍ o̍ lākɔ̄l. Ndu̍yɛ̍ mī kɔ̄ltā ndāla̍ŋ lā tɛ̄nda̍l nda̍ se̍īle̍ŋ. Te̍le̍ŋnda̍ŋ lā pūm 
wāŋndo̍ pi̍la̍ mī kɔ̄l ndɔ̄ɔ̍ yāāla̍ ndu̍. Te̍le̍ŋnda̍ŋ lā pūm mbō ke̍ ndu̍ di̍. 

16Mɛ̄ɛ̍ le̍nde̍ i̍ yɔ̍nūŋ ni̍ŋ o̍ pāa̍le̍ kɔ̍ɔ̍sɔ̍le̍ŋ chōo̍ ni̍. O̍ pāa̍le̍ le̍ŋ chōo̍, Mɛ̄lɛ̄ka̍ chō 
tōsā mī Chi̍i̍sū Ki̍li̍tī ki̍lu̍l wāŋnda̍ yāmɛ̍i̍ a̍ sɔ̄ɔ̍ŋ cho̍ ŋ̄ vīāŋna᷄ŋ o̍ kɔ̄ltā ndāla̍ŋ ni᷄ŋ 
ndo̍ŋ o̍kɔ̄ɔ̄. Le̍nde̍ i̍ cho̍ ī dīmīa̍ŋ o̍ Yōōŋgū Kɛ̄ndɛ̍ Mɛ̄lɛ̄ka̍ ya̍ I̍ cho̍ wāŋnda̍ 
dīmūllo̍ wo̍ ni᷄ŋ ni̍. 

Nyɛ ̄sāwāla̍ŋ lā dīmi ̍a̍ Chu̍ūwa̍ o̍kɔɔ̄ ̄wo̍ 
17Nya̍ Chu̍ūwa̍, lā vēēlu̍ nya̍ pi̍la̍ māā Chu̍ūwa̍ nya̍ chō ni̍. Lā dīmi̍ māā lā nɔ̄ 
tīīnda᷄ŋndo̍ o̍ sāwāla̍ Mɛ̄lɛ̄ka̍ ke̍ Mūu̍sē la̍ŋ ni᷄ŋ. Ndu̍yɛ̍ lā chō pɛ̄ɛ̄lɔ᷄ŋndo̍ māā nya̍ 
cho̍ Mɛ̄lɛ̄ka̍ wānāā ndūa̍a̍ kɔ̄lla̍ ni̍. 

18Ndu̍yɛ̍ māā lā sīnā nyɛ᷅ Mɛ̄lɛ̄ka̍ hɛ̄na̍ŋ nya̍ le̍ mī lā tōsa̍ wo̍. Ō fūla̍ o̍ ko̍ŋ kɔ̍ɔ̍lī, 
sāwāla̍ Mɛ̄lɛ̄ka̍ ke̍ Mūu̍sē la̍ŋ lā pɛ̄ɛ̄ku̍ nya̍ mi̍ lā sīnā nyɛ̍ bɛ̍nda̍ le̍ tōsāa̍ wo̍. 

19Ndu̍yɛ̍ nya̍ pi̍la̍ lā nɔ̄ yīya᷄ŋndo̍ māā nya̍ cho̍ wānāa̍ chɔ᷅m wa̍nāa̍ chi᷅ le̍ wa̍ nɛ̄īyo̍ 
wa̍ ni̍, māā nya̍ cho̍ nyɛ̄ wa̍wo̍ŋndo̍ le̍ wānāa̍ cho̍ o̍ nyūmnda̍ŋ ni᷄ŋ nda̍ ni̍. 

20Lā nɔ̄ yīya᷄ŋndo̍ māā nya̍ pɛ̍ɛ̍kū wānāa̍ nɔ̍ kpa̍a̍yā o̍ nyi̍nāā ndāa̍ ni᷄ŋ te̍ wa̍ ni̍ a̍ 
wānāa̍ nɔ̍ wɔ̄ le̍ pɛ̄ɛ̄kōo̍ sɔ̄lāa̍ wa̍. Ndu̍yɛ̍ vɛ̍lɛ̄ mɛ̄ɛ̍ sāwāla̍ Mɛ̄lɛ̄ka̍ ke̍ Mūu̍sē la̍ŋ 
lā chō ni᷅ŋ nya̍ lā yɔ̄ŋga᷄ŋ yɛ̍, lā nɔ̄ ni᷅ŋ o̍ kɔ̄l māā lā sīnā ni᷅ŋ dɛ̍nɛ̍ o̍ dɛ̍nɛ̍, ndu̍yɛ̍ 
māā lā sīnā ni᷅ŋ tōnya̍a̍ kpo̍u̍. 

21Tē ō wa̍ pɛ̍ mī lā nɔ̄la̍ mī lā pɛ̄ɛ̄ku̍ chāāŋnda̍, vɛ᷅ ni᷅ŋ lā pɛ̍ɛ̍kū nya̍ pi̍la̍ le̍? Lā chō 
wāŋnda̍ dīmūllo̍ māā wānā yɔ᷅ŋ le̍vi̍i̍ le̍, kɛ̍ mī nya̍ yɔ̄ŋ vīīle̍ŋ. 

22Lā chɛ᷄ŋ pɛ̍ lā dīmi̍ māā wānā su̍u̍ndā a̍ la̍nɔ̍ pi̍la̍ le̍, kɛ̍ mī nya̍ sūūndā a̍ lāāndāā 
pi̍la̍a̍. Lā hɛ̄na̍ŋ a̍ nyɛ̄m chēle̍ŋndo̍ŋ sōōlūūwo̍ kpo̍so̍ŋ te̍, kɛ̍ ndu̍yɛ̍ mī lā 
chīīmbūū nyɔ̍ɔ̍ŋ o̍ chīɛ̄īlā nda̍ sōōlūū nyɛ᷅m mu᷅ŋ nda̍ŋ ni᷄ŋ. 

23Lā chō pɛ̄ɛ̄lɔ᷄ŋndo̍ le̍ mɛ̄ɛ̍ Mɛ̄lɛ̄ka̍ yɔ̄ŋgu̍ nya̍ sāwāla̍ o̍ ke̍ Mūu̍sē la̍ŋ yɛ̍. Kɛ̍ 
ndu̍yɛ̍ o̍ ko̍ŋ kɔ̍ɔ̍lī, mī lā tɛ̄ɛ̄mbūū sa̍wāla̍ ka̍lāla̍ŋ. O̍ he̍ī ni᷄ŋ, mɛ̄ɛ̍ nya̍ cho̍ tōsāa̍ 
ni̍ wāŋnda̍ nɔ̍ le̍bɛ̍ɛ̍ le̍ Mɛ̄lɛ̄ka̍ le̍. 

24Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ le̍nde̍ āā, “Sɔ̄ɔ̍ŋ wɔ̍ɔ̍ŋ nya̍ chō tōsāa̍ wo̍ŋ, 
mu̍ŋ cho̍ tōsāa̍ ni̍ mī wānāa̍ cho̍ a̍ Chu̍ū le̍ wa̍ ā tɛ̄ɛ̄mbūū di̍ōla̍ Mɛ̄lɛ̄ka̍la̍ŋ.” 

25Ndu̍yɛ̍ a̍ hīvīo̍o̍ sɔ̄lāa̍ o̍ chīɛ̄ī kɔ̄ɔ̄lī ndu̍, tē ō wa̍ pɛ̍ mā to̍sa̍ nyɛ̄ sāwāla̍ Mɛ̄lɛ̄ka̍ 
ke̍ Mūu̍sē la̍ŋ lā dīmi̍ wo̍, mɛ̄ɛ̍ hīvī ŋ̄ sɔ̄la̍ wo̍ ō sīmnu᷄ŋ su̍ɛ̍i̍ tɔ̄nɔ̄ le̍ nūm. Kɛ̍ sɔ̍la̍ 
bɛ̍ɛ̍ hi̍vīo̍o̍ o̍ chīɛ̄ī kɔ̄ɔ̄lī, tē a̍ wa̍ sāwāla̍ la̍ŋ tɛ̄ɛ̄mbūūwo̍ pɛ̍, mɛ̄ɛ̍ ā sīmnu᷄ŋ māā 
wāna̍ cho̍ o̍ hi̍vīāā le̍ wo̍. 

26Ndu̍yɛ̍ vɛ̍lɛ̄ ō wa̍ bɛ̍ɛ̍ wa᷅na̍ cho̍ o̍ hi̍vīāā o̍ chīɛ̄ī kɔ̄ɔ̄lī le̍ wo̍ ni̍, tē ō tōsa̍ nyɛ̄ 
sāwāla̍ŋ nda᷅ŋ lā dīmi̍ wo̍ pɛ̍, mɛ̄ɛ̍ Mɛ̄lɛ̄ka̍ nɔ̄lā mbō chu̍a̍ ndu̍ māā wāna̍ cho̍ ō 
hīvīāā wo̍ o̍ cho̍ ni̍. 

27Tē ō wa̍ pɛ̍ mī wāna̍ sɔ̍la̍ hi̍vī yɔ̄ŋāa̍ ho̍ō le̍ wo̍ ō tōsa̍ nyɛ̄ sāwāla̍ŋ nda᷅ŋ lā dīmi̍ 
wo̍ pɛ̍, mɛ̄ɛ̍ ko̍ŋ cho̍ tōsā mī Mɛ̄lɛ̄ka̍ kīlu̍l nya̍ yāmɛ̍i̍. Kāni̍ fu̍u̍le̍, mi̍ chē bɛ̍ɛ̍ mi̍ lā 
nɔ̄ sāwāla̍ŋ nda᷅ŋ o̍ bā lā pōōnyīāā, ndu̍yɛ̍ mi̍ lā sɔ̄lā hīvīo̍o̍, kɛ̍ o̍ ko̍ŋ ni̍ŋ fa̍ū, mī 
lā tɛ̄ɛ̄mbūū la̍ŋ. 

28Ō yɛ̄ɛ̍nɛ̍ si̍i̍ŋgūū yɛ̍ wāŋndo̍ Chu̍ūnɔ̄ɔ̍ kpe̍e̍kpe̍i̍? Bāā mɛ̄ɛ̍ wāŋndo̍ wā o̍ kɔ̄ɔ̍le̍ŋ 
yɛ̍ chɔ᷅m ni̍ māā Chu̍ūnɔ̄ɔ̍ o̍ cho̍ ni̍? Sāko̍. Ndu̍yɛ̍ ō yɛ̄ɛ̍nɛ̍ cho̍ yɛ̄ hīvī kpe̍e̍kpe̍i̍yo̍? 
Bāā hīvī yɔ̄ŋāa̍ ho̍ō ni̍? Sāko̍. 

29Wāna̍ cho̍ Chu̍ūnɔ̄ɔ̍ o̍ kɔ̄llo̍ ni᷄ŋ ndo̍, ndu̍ cho̍ Chu̍ūnɔ̄ kpe̍e̍kpe̍i̍yo̍ ni̍. Ndu̍yɛ̍ nyɛ̍ 
yɔ̍nūŋ o̍ kɔ̄l wāŋndo̍ ni᷄ŋ ndo̍, ndu̍ cho̍ hīvī kpe̍e̍kpe̍i̍yo̍ ni̍. Ndu̍yɛ̍ Nyi̍na̍ Mɛ̄lɛ̄ka̍a̍ 
ndu̍ nɔ̍lā mbō tōsa̍ sɔ̄ɔ̍ŋ mu᷅ŋ ni̍. Ō cho̍ sa̍wāla̍ŋ chūa̍a̍ le̍ la̍ nɔ̍lā mu̍ŋ tōsā le̍. 
Wānā wa̍ā le̍nde̍ Mɛ̄lɛ̄ka̍ cha̍ndū ndu̍ ni̍, ō cho̍ wa᷅na̍ chi̍e̍e̍ le̍. 

Lu̍o̍ma᷅ŋnda̍ 3 

1Mɛ̄ɛ̍ o̍ he̍ī ni᷄ŋ, bāā Chu̍ūwa̍ chō māchūāā o̍ fo̍ndāŋ mbo̍ hīāū a̍ wānāa̍ cho̍ a̍ 
Chu̍ū le̍ wa̍? Sāko̍. Ndu̍yɛ̍ vɛ̄ɛ̍nɛ̍ hīvīo̍o̍ o̍ chīɛ̄ī kɔ̄ɔ̄lī o̍ ma̍lā yɛ̍ wāŋndo̍? 

2Ō mālā o̍ nɛ̄īla̍ fa̍ŋgā ni᷄ŋ. Ō tāso̍o̍ cho̍ ni̍ māā Chu̍ūwa̍, nda̍ Mɛ̄lɛ̄ka̍ tīīnda̍ŋ le̍ 
yōōŋgū ndɔ̄ɔ̍ ni̍. 

3Kɛ̍ ndu̍yɛ̍ tē ō wa̍ yɛ̄ mī ā pūm ā kɛ̄ɛ̍ le̍ nyɛ̄ yōōŋgū kālāa̍ dīmi̍ wo̍ tōsāa̍, bāā ko̍ŋ 
to̍sā mī Mɛ̄lɛ̄ka̍ kɛ̄ɛ̍ le̍ nyɛ̄ o̍ di̍mi̍ le̍ tōsāa̍ wo̍ tōsāa̍? 

4Pe̍sī bɛ̍ɛ̍. Ndu̍yɛ̍ mi̍ chē bɛ̍ɛ̍ mi̍ ŋ̄wāŋndā chīe̍e̍ kpo̍u̍ a̍ wa᷅ wānāā lāchōōwā, 
ndu̍yɛ̍ ā lo᷅ o̍ lēdīōm te̍ ni̍, kɛ̍ ndu̍yɛ̍ Mɛ̄lɛ̄ka̍ ndu̍ tōnya̍a̍ o̍ di̍mī ni̍, ndu̍yɛ̍ lōo̍ o̍ lo᷅ 
o̍ dīōm ndɔ̄ɔ̍ chōo̍ ni̍. Dīōmnda̍ŋ lā chō lā pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Tē ā 
sōō pɛ̍, wāŋnda̍ kpo̍u̍ chɔ̄ɔ̍ nda̍ chā ni̍ māā tōnya̍a̍ ŋ̄ dīmi̍ ni̍. Ndu̍yɛ̍ le̍ pɛ̄ŋgu̍ o̍ 
pɛ̄ŋgu̍ tē lā kɔ̄ɔ̄sa̍ nya̍ wānāa̍ cho̍ nu̍m kɔ̄ɔ̄lī a̍ sūɛ̍i̍ ya̍ pɛ̍, di̍o̍o̍ ŋ̄ sɔ̄lā nda̍ ni̍.” 

5Kɛ̍ ndu̍yɛ̍ mī wāŋnda̍ ā pūm ā kɔ̄ɔ̄sa̍ dɔ̍ɔ̍ māā yɔ̄ŋ wɔ̄ɔ̍ŋ wāŋndo̍ tōsā wo̍ ndu̍ 
to̍sā ni̍ mī wāŋnda̍ chē wa̍la̍ŋ māā Mɛ̄lɛ̄ka̍ ndu̍ sūɛ̍i̍ sa̍kpūe̍i̍ o̍ to̍sā ni̍. O̍ ko̍ŋ kɔ̍ɔ̍lī 
mā kɔ̄ɔ̄sa̍ māā tē ī wa̍ yɛ̄ le̍nde̍ pɛ̍, mɛ̄ɛ̍ ŋ̄ nɔ̄lā mī ŋ̄ kɔ̄ɔ̄sa̍ māā tē Mɛ̄lɛ̄ka̍ hāndu̍ 
na̍a̍ nyɛ̄ pālāa̍ chōo̍ le̍ yɔ̄ŋ nāā wɔ̍ɔ̍ŋndo̍ pɛ̍, mɛ̄ɛ̍ ī ve᷅ o̍ nɛ̄ī le̍ wa᷅. I̍ cho̍ ko̍ su̍ɛ̍i̍ o̍ 
nɛ̄i̍ īwāna̍ chi̍e̍e̍ya̍a̍ ni᷄ŋ pɔ̍. Bāā ō nāŋ mī ŋ̄ kɔ̍ɔ̍sa̍ kɔ̍ɔ̍sɔ̍ wa̍ā nu̍a̍ā? 

6Sāko̍. Kɔ̍ɔ̍sɔ̍ wa̍ā nu̍a̍ā, ō cho̍ o̍ nɛ̄ī kpo̍so̍ŋ te̍. Kāni̍ fo̍ndōle̍, tē ī yɔ̄nu̍ŋ le̍nde̍ pɛ̍, 
mɛ̄ɛ̍ vɛ̄ɛ̄ Mɛ̍lɛ̄ka̍ nɔ̄lā yɛ̍ mbō kīlu̍l ŋ̄wāŋndā chīe̍e̍ kpo̍u̍ ya᷅mɛ̍i̍? 

7Ndu̍yɛ̍ mī wāŋnda̍ ā pūm ā kɔ̄ɔ̄sa̍ dɔ̍ɔ̍ māā yɔ̄ŋ wɔ̄ɔ̍ŋ wāŋndo̍ ō to̍sā wo̍ ō tōsā 
mī wāŋnda̍ ā sāŋga̍la̍ Mɛ̄lɛ̄ka̍ ta̍u̍, kāni̍ fo̍ndōle̍ māā yɔ̄ŋ ndɔ̄ wɔ̍ɔ̍ŋ kōŋ tōsā mī 
wāŋnda̍ chē wa̍la̍ŋ māā Mɛ̄lɛ̄ka̍ ndu̍ sūɛ̍i̍ sa̍kpūe̍i̍ o̍ to̍sā ni̍. O̍ ko̍ŋ kɔ̍ɔ̍lī, mā kɔ̄ɔ̄sa̍ 
māā tē ī wa̍ yɛ̄ le̍nde̍ pɛ̍, mɛ̄ɛ̍ ɔ̍ɔ̄ le̍ sa̍bū Mɛ̄lɛ̄ka̍ kīlūl wa᷅ŋndo̍ yāmɛ̍i̍ māā ō nɔ̄ 
mbō sɔ̄la̍ nyɛ̄ pālāa̍ le̍ yɔ̄ŋ ndɔ̄ wɔ̍ɔ̍ŋndo̍ wo̍? 

8Le̍ he̍ī, mī wāŋnda̍ ā pūm ā kɔ̄ɔ̄sa̍ māā ŋ̄ hīōūnu᷅ŋ lāchī a̍ yɔ̄ŋ wɔ̄ɔ̍ŋndo̍ tōsāa̍, le̍ 
mī dɛ̍nɛ̍ kɛ̍ndɛ̄ fūla̍ lēkɔ̍ɔ̍lī. Wānāā pūm ā chō kēīyo̍ ya̍ dīōla̍ŋ tɛ̄ɛ̄mbūūwo̍ māā 
le̍nde̍ ya̍ I̍ cho̍ wāŋnda̍ pɛ̄ɛ̄kōo̍ māā ā tōsa̍ ni̍. Kɛ̍ ndu̍yɛ̍ Mɛ̄lɛ̄ka̍ chō nda̍ yāmɛ̍i̍ 
kīlūl mbō tūsi̍ nda̍ nyɛ̄ pālāa̍ chōo̍ mɛ̄ɛ̍ nda̍ nɔ̄ kūēē mā sɔ̄la̍ yɛ̍. 

Wānā ō wānā nɔl̍ā wa̍ā sa̍kpō a̍ bā ndɔ ̄le̍ 
9Mɛ̄ɛ̍ ɔ̍ɔ̄ ni᷅ŋ sūɛ̍i̍ le̍bo᷅lle̍ o̍ sūɛ̍i̍ he̍ī ni᷄ŋ? Bāā dīmīo̍o̍ na̍a̍ ŋ̄ chō ni̍ māā na̍a̍ Chu̍ūwa̍ 
ŋ̄ chō o̍ fo̍ndāŋ mbo̍ hīāū wānāa̍ cho̍ a̍ Chu̍ū le̍ wa̍? Sāko̍. Ī cho̍ le̍nde̍ kpo̍so̍ŋ te̍. 
Kāni̍ fu̍u̍le̍, I̍ di̍mi̍ ni᷅ŋ sūɛ̍i̍ he̍ī pāāndū māā wāŋndā chīe̍e̍ya̍ kpo̍u̍, Chu̍ūwa̍ ni̍, 
wānāa̍ cho̍ a̍ Chu̍ū le̍ wa̍ ni̍, māā nda̍ kpo̍u̍ ā chō yɔ̄ŋ wɔ̄ɔ̍ŋndo̍ o̍ bā bɛ̄ŋgu̍. 

10Ī chō ī pōōnyīāā le̍nde̍ o̍ Yāu̍ Mɛ̄lɛ̄ka̍a̍ ni᷄ŋ āā, “Wānā pi᷅lɛ̍ bɛ̍ɛ̍ cho̍ mbō wa̍ sa̍kpō 
Mɛ̄lɛ̄ka̍ o̍ hɔ̄l te̍. Wānā wa̍ā le̍ndo̍o̍ ō pīlɛ̍ bɛ̍ɛ̍ cho̍ le̍. 

11Wānā o̍ wānā cho̍ mbō nɔ̄ sīnā pɛ̄ŋgo̍o̍ a̍ nɛ̄ī sa̍kpōo̍ o̍kɔ̄ɔ̄ le̍. Wāŋndo̍ ō pīlɛ̍ bɛ̍ɛ̍ 
cho̍ mbō nɔ̄ kɔ̄l lānda᷄ŋndo̍ le̍ wāa̍ lātūlu̍ a̍ Mɛ̄lɛ̄ka̍ le̍. 

12Ŋ̄wāŋndā chīe̍e̍ kpo̍u̍ ā ma᷄l nɛ̄i̍ Mɛ̄lɛ̄ka̍a̍. Nda̍ kpo̍u̍ ā sīmnu᷄ŋ wa̍nāā fo̍ndō, 
tɔ̄nɔ̄ o̍ tɔ̄nɔ̄ bɛ̍ɛ̍ cho̍ o̍ nda̍ ni̍ŋ te̍. 

Ō pīlɛ̍ bɛ̍ɛ̍ cho̍ mbō tōsa̍ sūɛ̍i̍ kɛ̍ndɛ̄ le̍, wānā pi᷅lɛ̍ bɛ̍ɛ̍. 

13Dīōmnda̍ fu̍lā nda̍ o̍ sōndō la̍ŋ lā wɔ̄u̍ ko̍ mɛ̄ɛ̍ sɛ̄īyo̍ būlī nu̍a̍ā mī nyɛ̄ wɔ̄ɔ̍ŋndo̍ 
fūla̍ chūŋ lēni᷄ŋ yɛ̍. Ndu̍yɛ̍ chōōlā wɔ̄ɔ̍ŋ wɔ̄ɔ̍ŋnda̍ŋ kpo̍so̍ŋ nda̍ o̍ sōndō. Dīōmnda̍ 
fu̍lā nda̍ o̍ sōndō la̍ŋ lā wɔ̄u̍ ko̍ mɛ̄ɛ̍ kīōlɔ̄ɔ̄ kɛ̄ūwo̍ ō wɔ̄u̍ nu̍a̍ā yɛ̍. 

14Le̍ te̍le̍ŋ o̍ te̍le̍ŋ dīōmndā wɔ̄ɔ̍ŋ wɔ̄ɔ̍ŋndā bɛ̄ndūla̍ŋ a̍ dīōmndā kɔ̄l tūūla̍ŋ lā chō 
nda̍ fūlāa̍ o̍ sōndō. 

15Ā chō bɔ̄ɔ̍ chɔ̍ chɔ̍ bɛ̍ndū le̍ wāna̍ chi̍o̍o̍ dīyɔ̄ɔ̍. 

16Bā o̍ bā nda̍ kɔ̍ dɛ̍nɛ̍la̍ŋ lāāsīa̍a̍, o̍ ko̍ŋ kɔ̍ɔ̍lī, mā lūēī wa᷅ŋnda̍ mɔ̍nɛ̍i̍. 

17Ā to̍sā su̍ɛ̍i̍ hi᷅ŋ a̍ kɔ̄l nyūlū wāŋnda̍ tɛ̄ɛ̄ŋ te̍. 

18Ndu̍yɛ̍ sīōōŋīi̍ Mɛ̄lɛ̄ka̍ bɛ̍ɛ̍ ā nɔ̍ le̍.” 

19O̍ ko̍ŋ kɔ̍ɔ̍lī, ŋ̄ sīnā māā nyɛ̄ o̍ nyɛ̄ sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍, lā dīmi̍ŋ 
ma̍di̍mīa̍ŋ le̍ wānāa̍ cho̍ o̍ sāwāla̍ la̍ŋ bɛ̄ŋgu̍ wa̍. Sāwāla̍ŋ nda᷅ŋ lā yɔ̄ŋgu̍ŋ 
ma̍yɔ̍ŋga᷄ŋ le̍ hāli̍ kpe̍ŋ wānā o̍ wānā nɔ᷅ ka᷅fɛ̍ī o̍ kāfɛ̍ī le̍ yɔ̄ŋ ndɔ̄ wɔ̍ɔ̍ŋndo̍ le̍. Lā 

yɔ̄ŋgu̍ŋ le̍ hāli̍ kpe̍ŋ mī ŋ̄wāŋndā chīe̍e̍ kpo̍u̍ o̍ chi̍e̍ēŋndo̍ chōo̍ mā hu᷄ŋ dɔ̍u̍nu᷄ŋ 
ko̍na̍ o̍ Mɛ̄lɛ̄ka̍ lo̍ a̍ nyɛ̄ o̍ nyɛ̄ nda̍ chō tōsāa̍ o̍kɔ̄ɔ̄. 

20Kāni̍ fo̍ndōle̍, wānā o̍ wānā nɔ̍lā mbō sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l o̍ nyɛ̄ 
sāwāla̍ŋ nda᷅ŋ lā dīmi̍ wo̍ tōsāa̍ ni᷄ŋ te̍. Sāwāla̍ŋ nda᷅ŋ lā tōsā ma̍to̍sāā mī 
ŋ̄wāŋndā chīe̍e̍ a̍ sɔ̍la̍ sīnā pɛ̄ŋgo̍o̍ a̍ nyɛ̍ cho̍ yɔ̄ŋ wɔ̄ɔ̍ŋndo̍ wo̍ o̍kɔ̄ɔ̄. 

Mɛɛ̄ ̍Mɛl̄ɛk̄a̍ lōōkū wa᷅ŋndo̍ sīīŋgūū wānā sa̍kpō yɛ ̍
21Kɛ̍ ndu̍yɛ̍ pɛ̄ŋgo̍o̍ ho̍ō ni᷅ŋ, Mɛ̄lɛ̄ka̍ chɔ᷄m nɛ̄i̍ o̍ lo̍o̍kū ŋ̍wa᷅ŋndā chīe̍e̍ si̍i̍ŋgūū 
wānāā sa̍kpō ndu̍ pi̍la̍ o̍ hɔ̄l lo̍. Ndu̍yɛ̍ ō cho̍ su̍ɛ̍i̍ sāwāla̍ chu̍a̍ā le̍. Yāu̍la̍ 
lāsāwa̍la̍ŋ ni̍ a̍ yāu̍la̍ wānāa̍ su̍a̍ā le̍ Mɛ̄lɛ̄ka̍ wa̍, mi̍ lā chɔ̄m a̍ nɛ̄īyo̍ ho̍ō o̍kɔ̄ɔ̄, 

22nɛ̄i̍ Mɛ̄lɛ̄ka̍ chɔ᷄m ho̍ō le̍ ŋ̄wāŋndā chīe̍e̍ si̍i̍ŋgūūwo̍ wānāā sa̍kpō ndu̍ pi̍la̍ o̍ hɔ̄l 
lo̍, ndu̍ yɔ̍nūŋ ni̍ māā tīīnda᷄ŋndo̍ dɔ̄wɔ̄ɔ̍ o̍ Chi̍i̍sū Ki̍li̍tī ni̍ŋ. Mɛ̄lɛ̄ka̍ ō tōsa̍ he̍ī le̍ 
wānā o̍ wāna̍ la̍a̍lāŋ a̍ Ki̍li̍tī. Yɛ̍ yɛ̍ bɛ̍ɛ̍ cho̍ wa᷅ŋndā chīe̍e̍ya̍ tɛ̄ɛ̄ŋ te̍. 

23Kāni̍ fo̍ndōle̍, ŋ̄wāŋndā chīe̍e̍ kpo̍u̍ ā tōsa̍ yɔ̄ŋ wɔ̄ɔ̍ŋndo̍. Ā bīī ma̍ fāŋa᷄ŋ o̍ nāŋɔ̄ɔ̍ 
Mɛ̄lɛ̄ka̍a̍ ni᷄ŋ ō ndu̍ o̍o̍ hɛ̍na̍ŋ nda̍ mā wa̍ lēni᷄ŋ ndo̍. 

24Kɛ̍ ndu̍yɛ̍ Mɛ̄lɛ̄ka̍ chɔ᷄m nɛ̄i̍ o̍ si̍i̍ŋgūū ŋ̍wa᷅ŋndā chīe̍e̍ wa̍nāā sa̍kpō ndu̍ pi̍la̍ o̍ 
hɔ̄l lo̍. Nyɛ̄ o̍ nyɛ̄ bɛ̍ɛ̍ ā yɔ̄ŋgu̍ le̍ ndu̍ le̍. Īkɛ̄ndɛ̄ ko̍ni̍ o̍ to̍sa̍l nda̍ ni̍. Ndu̍yɛ̍ ō tōsa̍ 
mātōsāā he̍ī sa̍na̍a̍ a̍ bāŋā Chi̍i̍sū Ki̍li̍tī ba̍ŋa̍ nda̍ wo̍. 

25Mi̍ Mɛ̄lɛ̄ka̍ yɔ̄ŋgū Chi̍i̍sū Ki̍li̍tī māā sa̍lā le̍ mā dīī ndu̍ le̍ yɔ̄ŋndā wɔ̄ɔ̍ŋnda̍ 
wāŋndā chīe̍e̍ya̍. Māā tē ā dɔ̄ū tīīnda᷄ŋ ndāa̍ o̍ ndu̍ ni̍ŋ pɛ̍, Mɛ̄lɛ̄ka̍ ma᷄l nda̍ le̍ 
yɔ̄ŋndā ndāla̍ wɔ̍ɔ̍ŋnda̍ŋ. Mɛ̄lɛ̄ka̍ tōsa̍ he̍ī le̍ wāŋnda̍ chɔ̄mndo̍ māā o̍ nɛ̄ī sa̍kpō 
o̍ to̍sā su̍ɛ̍i̍ ni̍. O̍ pāāndōo̍ ni᷄ŋ mi̍ Mɛ̄lɛ̄ka̍ bīūnu̍ŋ wa᷅ŋndā chīe̍e̍ya̍. Mbo̍ fāŋā hɔ̄lla̍ 
o̍ yɔ̄ŋndā wɔ̄ɔ̍ŋndā nda̍ wa̍ tōsāa̍ la̍ŋ. 

26Kɛ̍ pɛ̄ŋgo̍o̍ ho̍ō ni᷅ŋ, Mɛ̄lɛ̄ka̍ bīī mbo̍ tōsā īsɔ̄ɔ̍ a̍ yɔ̄ŋndā wɔ̄ɔ̍ŋndā wāŋndā 
chīe̍e̍ya̍ o̍kɔ̄ɔ̄, le̍ chɔ̄mndo̍ māā o̍ nɛ̄ī sa̍kpō o̍ to̍sā su̍ɛ̍i̍ ni̍. Ō tōsa̍ mātōsāā he̍ī le̍ 
chɔ̄mndo̍ māā ō chō sa̍kpō, ndu̍yɛ̍ vɛ̄lɛ̄ mā sīna̍ māā ndu̍ si̍i̍ŋgūū wa̍nāa̍ du̍a̍ū 
ti̍i̍nda᷄ŋndo̍ o̍ Chi̍i̍sū ni̍ŋ nda̍, wānāā sa̍kpō ndu̍ pi̍la̍ o̍ hɔ̄l ni̍. 

27Le̍la̍ŋ, ŋ̄ nɔ̍ mī ŋ̄ kēlū yōŋgā a̍ na̍a̍ pi̍la̍ wa̍lta̍ nāā la̍ to̍sāā o̍kɔ̄ɔ̄ kpo̍so̍ŋ te̍. Ɔ̍ɔ̄ le̍ 
sa̍bū na̍a̍ ŋ̄ ki̍lū yo̍ŋgā a̍ wa̍lta̍ nāāla̍ o̍kɔ̄ɔ̄ le̍ wo̍? Sa̍bū ko᷄ŋ cho̍ ni̍ māā tē ndu̍ o̍o̍ 
wa̍ sūɛ̍i̍ chu̍a̍ā lāsāwā pɛ̍, na̍a̍ ŋ̍ ki̍a̍lū yo̍ŋgā. Kɛ̍ ndu̍yɛ̍, sūɛ̍i̍ le̍bo᷅lle̍ ndi̍ cho̍ 
tīīnda᷄ŋndo̍ ni̍. 

28Ŋ̄ sīnā māā o̍ tīīnda᷄ŋndo̍ nɔ̄ɔ̍ ni᷄ŋ Mɛ̄lɛ̄ka̍ sīīŋgūū wa᷅ŋndo̍ wānā sa̍kpō ndu̍ pi̍la̍ 
o̍ hɔ̄l ni̍, ō cho̍ le̍ mɛ̄ɛ̍ o̍ to̍sā nyɛ᷅ sāwāla̍ŋ lā dīmi̍ wo̍ yɛ̍ le̍. 

29Mɛ̄lɛ̄ka̍ chō le̍ wānā o̍ wānā. Ō cho̍ ko̍ le̍ Chu̍ūwa̍ su̍e̍e̍ le̍ o̍ cho̍ le̍. Mɛ̄lɛ̄ka̍, o̍ cho̍ 
le̍ Chu̍ūwa̍ wo̍, ndu̍ ko̍ni̍ cho̍ le̍ wānāa̍ cho̍ a̍ Chu̍ū le̍ wa̍ ni̍. 

30Kāni̍ fu̍u̍le̍, Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Mbō sīīŋgu̍u̍ Chu̍ūwa̍ wānāā sa̍kpō ndu̍ 
pi̍la̍ o̍ hɔ̄l, le̍ tīīnda᷄ŋ nda̍ nɔ̄ wo̍. Ndu̍yɛ̍ mbō sīīŋgu̍u̍ vɛ̄lɛ̄ wānāa̍ cho̍ a̍ Chu̍ū le̍ 
wa̍ wānāā sa̍kpō, le̍ tīīnda᷄ŋ nda̍ nɔ̄ wo̍. 

31Mi̍ chē bɛ̍ɛ̍ mi̍ ŋ̄ dīmī māā tīīnda᷄ŋndo̍ nɔ̄ɔ̍ ndu̍ cho̍ sūɛ̍i̍ le̍bo᷅lle̍ ni̍, kɛ̍ ndu̍yɛ̍ 
ko̍ŋ chɔ᷅m māā sīīŋgūū kpo̍so̍ŋ te̍ na̍a̍ ŋ̄ chō sāwāla̍ Mɛ̄lɛ̄ka̍ ke̍ Mūu̍sē la̍ŋ nyɛ̄ 
fo̍ndō le̍. Na̍a̍ ŋ̍ cho̍ bɛ̍ɛ̍ to̍sāa̍ ni̍ mī wāŋnda̍ chē māā sāwāla̍ ka̍lāla̍ŋ lā chō sūɛ̍i̍ 
kpe̍e̍kpe̍i̍. 

Lu̍o̍ma᷅ŋnda̍ 4 

O̍ tīīnda᷄ŋndo̍ niŋ᷄ Eb̍īlāha᷅m sim̍nu᷄ŋ wa̍nā sa̍kpō ni ̍
1Ŋ̄ tōfa᷅ŋ ndɔ̄ a̍ fi̍nyā nāā ma̍māa̍ E̍bīlāha᷅m o̍kɔ̄ɔ̄. Vɛ̄ɛ̄ o̍ lo̍o̍ku̍ yɛ̄ sīmnɔ᷄ŋ wa̍nā 
sa̍kpō Mɛ̄lɛ̄ka̍ o̍ hɔ̄l? 

2Tē ndu̍ o̍o̍ wa̍ wa̍li̍ ndɔ̄ kɛ̍ndɛ̄ pɛ̍ ndu̍ o̍o̍ to̍sa̍ ni̍ mbo̍ sīmnu᷄ŋ wa̍nā sa̍kpo̍ 
Mɛ̄lɛ̄ka̍ o̍ hɔ̄l, mɛ̄ɛ̍ ndu̍ o̍o̍ ki̍a̍lū yo̍ŋgā a̍ ndi̍ o̍kɔ̄ɔ̄. Kɛ̍ ndu̍yɛ̍ ō ve̍ le̍ wa̍li̍ ndɔ̄ kɛ̍ndɛ̄ 
le̍. Ndu̍ o̍o̍ nɔ̍lā mī ndu̍ o̍o̍ ke̍lū yōŋgā Mɛ̄lɛ̄ka̍ o̍ hɔ̄l a̍ ndi̍ o̍kɔ̄ɔ̄ le̍. 

3Sa̍bū ko᷄ŋ cho̍ ni̍ māā Yāu̍ Mɛ̄lɛ̄ka̍a̍ dīmi̍ āā, “Mi̍ E̍bīlāha᷅m du̍a̍ū tīīnda᷄ŋndo̍ o̍ 
Mɛ̄lɛ̄ka̍ ni᷄ŋ. Le̍ he̍ī, mi̍ Mɛ̄lɛ̄ka̍ chūā ndu̍ māā ō chō wānā sa̍kpō Mɛ̄lɛ̄ka̍ o̍ hɔ̄l.” 

4Tē ō wa̍ pɛ̍ mī wāŋndo̍ ō tōsa̍ wa̍llo̍ le̍ wāŋndo̍, ndu̍yɛ̍ mā pāāwa̍ ndu̍, mɛ̄ɛ̍ nyɛ̄ 
nda̍ ke̍ ndu̍ ko̍ŋ le̍ wa̍li̍ o̍ to̍sa̍ wo̍ wo̍ ō cho̍ ke᷅ fo̍ndō le̍. 

5Kɛ̍ ndu̍yɛ̍ tē wāŋndo̍ ō dōu̍ dɔ̍ɔ̍ tīīnda᷄ŋ ndɔ̄ɔ̍ o̍ ndu̍ pi̍la̍ wa̍lta̍ ndɔ̄la̍ŋ ni᷄ŋ le̍ 
sīmnɔ᷄ŋndo̍ wānā sa̍kpō Mɛ̄lɛ̄ka̍ o̍ hɔ̄l te̍, o̍ ko̍ŋ kɔ̍ɔ̍lī, mbō tīīnda̍ŋ Mɛ̍lɛ̄ka̍ o̍ 
si̍i̍ŋgūū ho̍ō wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍ wānāā sa̍kpō wo̍, wānā ko̍ŋ, nu̍a̍ā 
Mɛ̄lɛ̄ka̍ sīīŋgūū ndu̍ wānā sa̍kpō le̍ tīīnda᷄ŋ ndɔ̄ ko̍ŋ. 

6Māsāa̍ Dēēve̍ bɛ̍ɛ̍ mbo̍ dīmī nyɛ̄ pīlɛ̍ kōŋ kpe̍. Mbo̍ dīmī māā wāna̍ Mɛ̄lɛ̄ka̍ 
sīīŋgūū ho̍ō wānā sa̍kpō ndu̍ pi̍la̍ o̍ hɔ̄l, kɛ̍ ō ve᷅ le̍ wānā ko̍ŋ wa̍li̍ ndɔ̄ kɛ̍ndɛ̄ le̍ 
wo̍, wānā ko̍ŋ ō pɛ̄l tɔ̄nɔ̄ɔ̍. Mbo̍ dīmī āā, 

7“Wānāa̍ to̍sā ha̍ā sɔ̄ɔ̍ŋ wɔ̍ɔ̍ŋndo̍ŋ, kɛ̍, mī Mɛ̄lɛ̄ka̍ ma᷄l nda̍ le̍ mu̍ŋ, ndu̍yɛ̍ mbō 
fāŋa̍ yɔ̄ŋndā ndāla̍ wɔ̍ɔ̍ŋnda̍ŋ nda̍, wānāā kāŋ ā pɛ̄l tɔ̄nɔ̄ɔ̍. 

8Wāna̍ Māsānɔ̄ɔ̍ Mɛ̄lɛ̄ka̍ ō chɔ᷅m ho̍ō yɔ̄ŋ ndɔ̄ wɔ̍ɔ̍ŋndo̍ chōo̍ le̍ wo̍, ō pɛ̄l tɔ̄nɔ̄ɔ̍.” 

9Kɛ̍ ndu̍yɛ̍ bāā tɔ̄nɔ̄ɔ̍ ho̍ō le̍ wānāa̍ chu̍ā ka̍a̍ a̍ hīvīo̍o̍ o̍ chīɛ̄ī kɔ̄ɔ̄lī wa̍ ko̍ni̍ o̍ cho̍ 
ni̍? Sāko̍. Wānāa̍ hi̍vī o̍ chīɛ̄ī kɔ̄ɔ̄lī le̍ wa̍ bɛ̍ɛ̍ ō chō le̍ nda̍. Mi̍ ŋ̄ dīmī māā le̍ tīīnda᷄ŋ 
E̍bīlāha᷅m ndu̍ o̍o̍ nɔ̍ wo̍, mi̍ Mɛ̄lɛ̄ka̍ sīīŋgūū ndu̍ wānā sa̍kpō ndu̍ pi̍la̍ Mɛ̍lɛ̄ka̍ o̍ 
hɔ̄l. 

10Kɛ̍ ndu̍yɛ̍ a̍ bōōndi̍i̍ kūɛ̍ɛ̍nɛ̍ o̍ si̍i̍ŋgu̍u̍ yɛ̄ ndu̍ wānā sa̍kpō? Bāā E̍bīlāha᷅m o̍ sɔ̍la̍ 
fɛ̍lɛ̍ŋ hi̍vīo̍o̍ o̍ chīɛ̄ī kɔ̄ɔ̄lī, bāā ndu̍ o̍o̍ ve̍ wɔ̍ o̍ hi̍vīāā le̍? Ndu̍ o̍o̍ ve̍ wɔ̍ o̍ hi̍vīāā le̍ 
mi̍ he̍ī ī yɔ̄nu᷄ŋ. 

11Hīvī E̍bīlāha᷅m sɔ̍la̍ o̍ chīɛ̄ī kɔ̄ɔ̄lī wo̍ ō wa̍ māwāā māā tāāmāsi̍ le̍ sīīŋgūū Mɛ̄lɛ̄ka̍ 
sīīŋgu̍u̍ ndu̍ wānā sa̍kpō ndu̍ pi̍la̍ o̍ hɔ̄l le̍ tīīnda᷄ŋ o̍ dɔ̍ū o̍ Mɛ̄lɛ̄ka̍ ni᷄ŋ, bo̍o̍ndi̍i̍ o̍ 
ve̍ wɔ̍ bɛ̍ɛ̍ o̍ hi̍vīāā le̍ ve̍. O̍ he̍ī ni᷄ŋ, mɛ̄ɛ̍ E̍bīlāha᷅m cho̍ māchūāā fi̍nyāa̍ le̍ wāŋnda̍ 

kpo̍u̍, a̍ cho̍ bɛ̍ɛ̍ a̍ hi̍vīāā o̍ chīɛ̄ī kɔ̄ɔ̄lī le̍ wa̍, kɛ̍ ndu̍yɛ̍ ma̍ dūāū tīīnda᷄ŋndo̍ o̍ 
Mɛ̄lɛ̄ka̍ ni᷄ŋ, mbo̍ sīīŋgūū nda̍ wānāā sa̍kpō ndu̍ pi̍la̍ o̍ hɔ̄l la̍. 

12Ndu̍yɛ̍ ō chō vɛ̄lɛ̄ māchūāā māā fi̍nyāa̍ le̍ wānāa̍ cho̍ ā hīvīāā o̍ chīɛ̄ī kɔ̄ɔ̄lī wa̍. 
Kɛ̍ ndu̍yɛ̍ ō cho̍ ko̍ hi̍vīo̍o̍ le̍, kɛ̍ ma̍ hīāū lāchī a̍ Mɛ̄lɛ̄ka̍ tīīnda᷄ŋndo̍ mɛ̄ɛ̍ fi̍nyā nāa̍ 
E̍bīlāha᷅m hi̍o̍ū lāchī a̍ Mɛ̄lɛ̄ka̍ tīīnda᷄ŋndo̍ bōōndi̍i̍ ndu̍ o̍o̍ sɔ̍la̍ wɔ̍ hīvīo̍o̍ le̍ ve̍ yɛ̍. 

Tīīnda᷄ŋndo̍ ke᷅ wa̍nā nyɛ ᷅Mɛl̄ɛk̄a̍ chu̍a̍ būŋgɛī ̍yo̍ ni ̍
13Mi̍ Mɛ̄lɛ̄ka̍ chūēl E̍bīlāha᷅m a̍ wānāa̍ fu̍la̍ o̍ pūlālē ndɔ̄le̍ŋ chōo̍ wa̍ būŋgɛ̄i̍ māā 
nda̍ cho̍ hūnɔ̄ɔ̄ chi̍e̍ēŋndo̍ nɔ̄ ni̍. Mɛ̄lɛ̄ka̍ ō chu̍e̍ bu̍ŋgɛ̄i̍ he̍ī le̍ E̍bīlāha᷅m sāwa̍ ndɔ̄ 
ma̍ndāā le̍. Ō chu̍a̍ māchūāā ndi̍ le̍ tīīnda᷄ŋ E̍bīlāha᷅m dɔ̍ū o̍ ndu̍ ni̍ŋ, ndu̍yɛ̍ mi̍ 
Mɛ̄lɛ̄ka̍ ndu̍ si̍i̍ŋgūū ndu̍ wānā sa̍kpō ndu̍ pi̍la̍ Mɛ̍lɛ̄ka̍ o̍ hɔ̄l lo̍. 

14Ŋ̄ dīmi᷅ŋ ndɔ̄ māā wānāa̍ to̍sā nyɛ᷅ sāwāla̍ŋ lā dīmi̍ wo̍ wa̍ māā nda̍ cho̍ nyɛ̄ 
Mɛ̄lɛ̄ka̍ chu̍a̍ ko̍ŋ bu̍ŋgɛ̄i̍ yo̍ sɔ̄lā ni̍. Tē ndu̍ o̍o̍ wa̍ le̍nde̍ pɛ̍ i̍ cho̍ ni̍, mɛ̄ɛ̍ 
tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ ndu̍ o̍o̍ nɔ᷅ tɔ̍nɔ̄ o̍ tɔ̍nɔ̄ le̍. Ndu̍yɛ̍ būŋgɛ̄ī Mɛ̄lɛ̄ka̍ 
chu̍a̍ ve̍ bɛ̍ɛ̍ ī wa̍ sīmnɔ᷄ŋ su̍ɛ̍i̍ fo̍ndō fu̍u̍. 

15Sāwāla̍ Mɛ̄lɛ̄ka̍ ke̍ Mūu̍sē la̍ŋ lā tōsā ma̍to̍sāā mī Mɛ̄lɛ̄ka̍ dɔ̄ūnu᷄ŋ tu̍mbe̍ a̍ 
ŋ̄wāŋndā chīe̍e̍, ndu̍yɛ̍ mbō tūsi̍ nda̍ dɛ̍nɛ̍ pa̍lāa̍ chōo̍. Kɛ̍ ndu̍yɛ̍ nāa̍ sāwāla̍ cho̍ 
le̍, wānā tɛ̍ɛ̍mbūū sa̍wā le̍. 

16Le̍la̍ŋ, nyɛ̄ Mɛ̄lɛ̄ka̍ chu̍a̍ ko̍ŋ bu̍ŋgɛ̄i̍ yo̍, o̍ Mɛ̄lɛ̄ka̍ ti̍i̍nda᷄ŋndo̍ ni᷄ŋ sa̍na̍a̍ wānā 
sɔ̍lā ndu̍ ni̍. Le̍ sa̍bū i̍ cho̍ le̍nde̍ wo̍ cho̍ ni̍ māā le̍ chɔ̄mndo̍ māā kɛ̄ndɛ̄i̍ Mɛ̄lɛ̄kɛ̍i̍ 
to̍sā ni̍ mī wānā sɔ̍la̍ nyɛ̄ Mɛ̄lɛ̄ka̍ chu̍a̍ bu̍ŋgɛ̄i̍ yo̍. Ndu̍yɛ̍ wānāa̍ fu̍la̍ o̍ pūlāle̍ 
E̍bīlāha᷅mnde̍ŋ chōo̍ wa̍, nda̍ kpo̍u̍ Mɛ̄lɛ̄ka̍ chō nda̍ ndu̍ kē kpe̍e̍kpe̍i̍. Ndu̍yɛ̍ ō 
cho̍ ko̍ wa̍nāa̍ chu̍ā sa̍wāla̍ Mɛ̄lɛ̄ka̍ ke̍ Mūu̍sē la̍ŋ nda̍ le̍ o̍ chu̍e̍l būŋgɛ̄i̍ he̍ī le̍. 
Wānāa̍ du̍a̍ū ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ mɛ̄ɛ̍ E̍bīlāha᷅m dɔ̍ū tīīnda᷄ŋndo̍ o̍ ndu̍ ni̍ŋ 
yɛ̍ wa̍, nda̍ bɛ̍ɛ̍ būŋgɛ̄i̍ he̍ī ī chūānu̍ŋ le̍ nda̍. Kāni̍ fu̍u̍le̍, na̍a̍ fa̍ū E̍bīlāha᷅m ndu̍ 
cho̍ fi̍nyā nāa̍ ni̍. 

17Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Ya̍ Mɛ̍lɛ̄ka̍ I̍ to̍sa̍ ma̍ sīmnu᷄ŋ fi̍nyāa̍ le̍ 
wānāā kāa̍la̍ fa̍ŋgā.” Mɛ̄lɛ̄ka̍ ndu̍ ndu̍ o̍ hɔ̄l fi̍nyā nāa̍ E̍bīlāha᷅m cho̍ ni̍, ndu̍ yɔ̍nūŋ 
ni̍ māā Mɛ̄lɛ̄ka̍ E̍bīlāha᷅m dɔ̍ū tīīnda᷄ŋndo̍ o̍ ndu̍ ni̍ŋ ndo̍. Ndu̍ cho̍ Mɛ̄lɛ̄ka̍ o̍ mi̍ŋgī 
wa̍nāa̍ vi᷅ wa̍ yōōmū wo̍ ni̍. Ndu̍yɛ̍ sɔ̄ɔ̍ŋ wa᷅ hu̍nɔ̄ɔ̄ yɔ̄nɔ᷄ŋndo̍ wo̍ŋ, ō wa̍ sūɛ̍i̍ a̍ 
mu̍ŋ o̍kɔ̄ɔ̄ pɛ̍, māā sɔ̄ɔ̍ŋ chu̍ū ni᷅ŋ yɔ̄nɔ᷄ŋ o̍ su̍a̍ā a̍ mu̍ŋ o̍kɔ̄ɔ̄ ni̍. 

18Mi̍ chē bɛ̍ɛ̍ wānā a̍a̍ che᷅ pɛ̍ āā sūɛ̍i̍ E̍bīlāha᷅m wa̍ lēhɔ̄l o̍ nɛ̄ī le̍ ndi̍ ve̍, māā ī cho̍ 
su̍ɛ̍i̍ yɔ̍nu̍ŋ te̍ ni̍, kɛ̍ o̍ ko̍ŋ ni̍ŋ fa̍ū, mbo̍ dūāū tīīnda᷄ŋndo̍ o̍ Mɛ̄lɛ̄ka̍ ni᷄ŋ. Ndu̍yɛ̍ 
hɔ̄lte̍ŋ lē wa̍ ndu̍ o̍ nɛ̄ī māā ī chō yɔ̄nɔ᷄ŋ. Le̍ he̍ī mi̍ E̍bīlāha᷅m si̍mnu᷄ŋ fi̍nyāa̍ le̍ 
wānāā kāa̍la̍ fa̍ŋgā o̍ chi̍e̍ēŋndo̍ ni᷄ŋ. Mi̍ ī yɔ̄nu᷄ŋ mɛ̄ɛ̍ Mɛ̄lɛ̄ka̍ dīmu̍l ndu̍ yɛ̍ āā, 
“Le̍nde̍ chūāā nūm a̍ ma̍māa̍ ā wā ni̍ŋ fa̍ŋgā ni̍ māā lōo̍ŋ mu᷅ŋ.” 

19E̍bīlāha᷅m wɔ̄sīlā ndɔ̄la̍ŋ la̍ a̍a̍ wa̍ ni᷅ŋ sɔ̍ŋgɔ̍ kɛ̄mɛ̄. Le̍ he̍ī mbo̍ yīya᷄ŋ māā sɔ̍ŋgɔ̍ 
wānā vi̍lɛ̍i̍ ko̍ni̍ o̍ cho̍ ni᷅ŋ ni̍. Ndu̍yɛ̍ vɛ̍lɛ̄, Se̍lūā la̍a̍ ndɔ̄ ve̍ wa̍nā vi̍a̍lāā le̍. Kɛ̍ 
ndu̍yɛ̍ o̍ ko̍ŋ ni̍ŋ fa̍ū, tīīnda᷄ŋ E̍bīlāha᷅m ndu̍ o̍o̍ nɔ̍ o̍ Mɛ̄lɛ̄ka̍ ni᷄ŋ ndo̍, ō pɔ̄mbɔ̄ bɛ̍ɛ̍ 
fe̍ŋa̍ŋ le̍cho̍o̍ le̍. 

20Ō me᷄l ti̍i̍nda᷄ŋ ndu̍ o̍o̍ nɔ̍ wo̍ le̍. Ndu̍yɛ̍ kīīsa᷄ŋ bɛ̍ɛ̍ ō kīīsa̍ŋ a̍ būŋgɛ̄ī Mɛ̄lɛ̄ka̍ chu̍a̍ 
ve̍ le̍. Kɛ̍ mbo̍ chɔ̄ɔ̄lū bɛ̍ɛ̍ hi̍o̍u̍wɔ̄ɔ̄ lāchī a̍ tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ mbo̍ 
hīāū māā pāāndū. Ndu̍yɛ̍ mbo̍ līsā Mɛ̄lɛ̄ka̍. 

21E̍bīlāha᷅m ndu̍ o̍o̍ si̍nā kpe̍e̍kpe̍i̍ māā Mɛ̄lɛ̄ka̍ nɔ̄lā mbō tōsa̍ nyɛ̄ o̍ nyɛ̄ o̍ chu̍a̍ 
būŋgɛ̄i̍. 

22Le̍la̍ŋ, ī chō ī dīmīa̍ŋ a̍ tīīnda᷄ŋ E̍bīlāha᷅m dɔ̍ū o̍ Mɛ̄lɛ̄ka̍ ni᷄ŋ ndo̍ o̍kɔ̄ɔ̄ āā, “Le̍ he̍ī, 
mi̍ Mɛ̄lɛ̄ka̍ sīīŋgūū ndu̍ wānā sa̍kpō ndu̍ pi̍la̍ Mɛ̍lɛ̄ka̍ o̍ hɔ̄l.” 

23Dīōmnda̍ po̍o̍nyi̍a̍ŋ la᷅ŋ āā, “Le̍ he̍ī, mi̍ Mɛ̄lɛ̄ka̍ sīīŋgūū ndu̍ wānā sa̍kpō,” la̍ŋ, lā 
dīmi̍ŋ le̍ E̍bīlāha᷅m su̍e̍e̍ le̍. 

24Lā dīmi̍ŋ le̍ na̍a̍ bɛ̍ɛ̍, na̍a̍ Mɛ̄lɛ̄ka̍ chō sīīŋgūū wānāā sa̍kpō ndu̍ pi̍la̍ o̍ hɔ̄l la̍, 
ndu̍ yɔ̍nūŋ māā na̍a̍ ŋ̍ dɔ̍ū tīīnda᷄ŋndo̍ o̍ Mɛ̄lɛ̄ka̍ ni᷄ŋ o̍ so̍li̍ Māsānɔ̍ nāa̍ Chi̍i̍sū o̍ 
pīɔ̍mndo̍ ni᷄ŋ mbo̍ mīŋgī ndu̍ yōōmū wa̍ ni̍. 

25Mi̍ Mɛ̄lɛ̄ka̍ yɔ̄ŋgū Chi̍i̍sū ma̍ dīī ndu̍ le̍ yɔ̄ŋndā nāāla̍ wɔ̍ɔ̍ŋnda̍ŋ. Ndu̍yɛ̍ mi̍ 
Mɛ̄lɛ̄ka̍ mīŋgī ndu̍ yōōmū le̍ mī ndu̍ Mɛ̍lɛ̄ka̍ ō sīīŋgu̍u̍ na̍a̍ wānāā sa̍kpō ndu̍ pi̍la̍ 
Mɛ̍lɛ̄ka̍ o̍ hɔ̄l. 

Lu̍o̍ma᷅ŋnda̍ 5 

Pīɔm̍ Chii̍s̍ōo̍ sīīŋgu̍u̍ na̍a̍ ndia̍̍a̍mɔɔ̍w̍a̍a̍ Mɛl̄ɛk̄a̍a̍ 
1Le̍la̍ŋ, mɛ̄ɛ̍ Mɛ̄lɛ̄ka̍ tōsa̍ mi̍ ŋ̄ sīmnu᷄ŋ wa̍nāā sa̍kpō ndu̍ pi̍la̍ Mɛ̍lɛ̄ka̍ o̍ hɔ̄l le̍ 
tīīnda᷄ŋ na̍a̍ ŋ̄ dɔ̄ū o̍ ndu̍ ni̍ŋ ndo̍ yɛ̍, ndu̍ Mɛ̍lɛ̄ka̍ ō hīni̍ ni᷅ŋ kɔ̄l a̍ na̍a̍ sa̍na̍a̍ o̍ sa̍bu̍ 
Māsānɔ̍ nāa̍ Chi̍i̍sū Ki̍li̍tīo̍o̍ ni᷄ŋ. 

2Ndu̍yɛ̍ o̍ ko̍ŋ kɔ̍ɔ̍lī, le̍ tīīnda᷄ŋ na̍a̍ ŋ̄ dɔ̄ū o̍ Chi̍i̍sū Ki̍li̍tī ni̍ŋ ndo̍, ndu̍ Ki̍li̍tī ō tōsa̍ 
mi̍ ŋ̄ chā sūɛ̍i̍ kɛ̍ndɛ̄ī Mɛ̄lɛ̄ka̍ tōsa̍l na̍a̍ ve̍. Ndu̍yɛ̍ ŋ̄ chō a̍ kɔ̄l kɛ̄ndɛ̄ le̍ nyɛ̄ na̍a̍ ŋ̄ 
chō ko̍ŋ le̍hɔ̍l o̍ nɛ̄ī le̍ ndu̍ wo̍, ndu̍ yɔ̍nūŋ ni̍ māā na̍a̍ bɛ̍ɛ̍ ŋ̄ chō hūnɔ̄ɔ̄ wā o̍ nāŋɔ̄ɔ̍ 
Mɛ̄lɛ̄ka̍a̍ ni᷄ŋ. 

3Ndu̍yɛ̍ vɛ̍lɛ̄ ŋ̄ chō a̍ kɔ̄l kɛ̄ndɛ̄ le̍ nyɛ̄ pālāa̍ ke̍e̍kū na̍a̍ chōo̍ wo̍. Kāni̍ fu̍u̍le̍, tē nyɛ̄ 
pālāa̍ kēēku̍ na̍a̍ chōo̍ pɛ̍, he̍ī tōsā mī ŋ̄ hīōū lāchī a̍ sīsi̍la̍ŋ o̍ lāāla᷄ŋ nāa̍ chōo̍ nyɛ̍ 
kɛ̄ndɛ̄ yi̍. 

4Ndu̍yɛ̍ tē ŋ̄ si᷄m le̍nde̍ yi̍ pɛ̍, he̍ī tōsā mī Mɛ̄lɛ̄ka̍ chu̍a̍ na̍a̍ māā ŋ̄ chō ā bɛ̄ndāā. 
Tē ō chu̍a̍ yɛ̄ na̍a̍ pɛ̍ māā ŋ̄ chō ā bɛ̄ndāā, mɛ̄ɛ̍ he̍ī tōsā mī ŋ̄ wa̍ lēhɔ̄l o̍ nɛ̄ī le̍ nyɛ̄ 
Mɛ̄lɛ̄ka̍ nɔ̄ le̍ na̍a̍ wo̍. 

5Ndu̍yɛ̍ hɔ̄ltē na̍a̍ ŋ̄ nɔ̄ le̍ŋ o̍ nɛ̄ī le̍ŋ, ŋ̄ hu̍i̍nūŋ le̍ni̍ŋ te̍. Kāni̍ fu̍u̍le̍, Mɛ̄lɛ̄ka̍ tōsa̍ mi̍ 
ŋ̄ sīnā mɛ̄ɛ̍ kpɛ̍ o̍ ka̍a̍la̍ na̍a̍ yɛ̍. Ō tōsa̍ he̍ī sa̍na̍a̍ a̍ Nyi̍nā ndɔ̍ Kāsi̍ o̍ to̍sa̍ mbo̍ wā 
na̍a̍ kɔ̄ɔ̄lī wo̍. 

6Mi̍ Ki̍li̍tī wu᷅ le̍ na̍a̍ wānāā wɔ̄ɔ̍ŋnda̍. Bōōndi̍i̍ ke̍ŋ na̍a̍ ŋ̍ nɔ̍lā na̍a̍ pi̍la̍ sōlī lēni᷄ŋ 
te̍. Mbo̍ sɔ̄lā pīɔ̍mndo̍ a̍ te̍le̍ŋ Mɛ̄lɛ̄ka̍ pi̍la̍ kɛ̄ɛ̄si̍a̍a̍ wo̍. 

7Ō chō sūɛ̍i̍ ka̍lā kpo᷅ke̍ le̍ mī wāŋndo̍ chɛ᷄l le̍ mbō vī le̍ wāna̍ si᷅m ho̍ō ō kālā ka̍lā 
o̍ nyɛ̄ sāwāla̍ŋ lā dīmi̍ wo̍ tōsāa̍ ni᷄ŋ ndo̍. Kɛ̍ ndu̍yɛ̍ nāa̍ pu̍m mī wāŋndo̍ chɛ᷄l le̍ 
mbō vī le̍ wāna̍ nɔ̍ nyīɛ̍ɛ̍yīī wāŋndā chīe̍e̍ya̍ wo̍. 

8Kɛ̍ Mɛ̄lɛ̄ka̍ ndu̍ ndu̍, mbo̍ chɔ̄m na̍a̍ kāālā bɛ̄ndū o̍ ka̍a̍la̍ na̍a̍ wo̍. Kāni̍ fo̍ndōle̍, 
ŋ̄ wa̍ wɔ̄ wānāā wɔ̄ɔ̍ŋ mi̍ Ki̍li̍tī wu᷅ le̍ na̍a̍. 

9Pīɔ̍m Ki̍li̍tī sɔ̍la̍ ko̍ŋ ndo̍, ndu̍ to̍sa̍ ni̍ mi̍ Mɛ̄lɛ̄ka̍ sīīŋgūū ni᷅ŋ na̍a̍ wānāā sa̍kpō 
ndu̍ pi̍la̍ Mɛ̍lɛ̄ka̍ o̍ hɔ̄l. Nāa̍ Mɛ̄lɛ̄ka̍ to̍sa̍ wɔ̄ ke̍ŋ, ō nɔ̄lā kpe̍e̍kpe̍i̍ mbō pīŋi̍ na̍a̍ o̍ 
sa̍bu̍ Ki̍li̍tīo̍o̍ ni᷄ŋ. O̍ ko̍ŋ, ndu̍ Mɛ̍lɛ̄ka̍ ō do̍u̍nūŋ tu̍mbe̍ mbō tūsi̍ na̍a̍ nyɛ̄ pālāa̍ 
chōo̍ le̍. 

10Bōōndi̍i̍ na̍a̍ ŋ̄ wa̍ wɔ̄ ya̍a̍mɔ̍ɔ̍wa̍a̍ Mɛ̄lɛ̄ka̍ ve̍, bōōndi̍i̍ ke̍ŋ Mɛ̄lɛ̄ka̍ tōsa̍ ni̍ mi̍ po̍ 
ndɔ̄ɔ̍ sɔ̄lā pīɔ̍mndo̍ le̍ na̍a̍, o̍ ko̍ŋ kɔ̍ɔ̍lī, mi̍ ŋ̄ sīmnu᷄ŋ Ndi̍a̍a̍mɔ̍ɔ̍wa̍a̍ ndɔ̄. Nāa̍ 
Mɛ̄lɛ̄ka̍ tōsa̍ wɔ̄ ke̍ŋ, ō nɔ̄lā kpe̍e̍kpe̍i̍ mbō pīŋi̍ na̍a̍ bōōndi̍i̍ na̍a̍ ŋ̄ chō ni᷅ŋ he̍ī 
ndi̍a̍a̍mɔ̍ɔ̍wa̍a̍ ndūa̍a̍ ve̍. He̍ī chō yɔ̄nɔ᷄ŋ le̍ chō Ki̍li̍tī cho̍ yōōmū wo̍. 

11Kɛ̍ ndu̍yɛ̍ ō cho̍ ko̍ ke̍ŋ te̍. Ŋ̄ chō a̍ kɔ̄l kɛ̄ndɛ̄ le̍ nyɛ̄ Mɛ̄lɛ̄ka̍ tōsa̍l na̍a̍ sa̍na̍a̍ o̍ 
Māsānɔ̍ nāa̍ Chi̍i̍sū Ki̍li̍tī ni̍ŋ ndo̍. Kāni̍ fo̍ndōle̍, ndu̍ to̍sa̍ ni̍ mi̍ ŋ̄ sīmnu᷄ŋ ni᷅ŋ 
ndi̍a̍a̍mɔ̍ɔ̍wa̍a̍ Mɛ̄lɛ̄ka̍. 

Yɛ ̍yɔɔ̍ ̍a̍ A̍dām tɛɛ̍ŋ̄ nda̍ Chii̍s̍ū Kil̍it̍ī 
12Wānā pi᷅lɛ̍ kpe̍ to̍sa̍ ni̍ mi̍ yɔ̄ŋ wɔ̄ɔ̍ŋndo̍ hūŋ o̍ chi̍e̍ēŋndo̍ ni᷄ŋ, ndu̍yɛ̍ mi̍ yɔ̄ŋ 
wɔ̄ɔ̍ŋndo̍ hūŋ a̍ pīɔ̍mndo̍. O̍ ko̍ŋ, mi̍ pīɔ̍mndo̍ hūŋ le̍ ŋ̄wāŋndā chīe̍e̍ kpo̍u̍, kāni̍ 
fu̍u̍le̍, ŋ̄wāŋndā chīe̍e̍ kpo̍u̍ ā tōsa̍ yɔ̄ŋ wɔ̄ɔ̍ŋndo̍. 

13Lɔ̍ɔ̍ pa̍ bɛ̍ɛ̍ Mɛ̄lɛ̄ka̍ yɔ̄ŋgū sa̍wāla̍ŋ, wāŋnda̍ o̍ chi̍e̍ēŋndo̍ chōo̍ nda̍ a̍a̍ to̍sa̍ ni᷅ŋ 
yɔ̄ŋ wɔ̄ɔ̍ŋndo̍. Kɛ̍ ndu̍yɛ̍ tē sāwāla̍ ve̍ la̍ du̍a̍u̍wāā le̍, yɔ̄ŋndā wɔ̄ɔ̍ŋndā wāŋnda̍ 
tōsā la̍ŋ lā ve᷅ la̍ chɔ̍māā nda̍ chōo̍ le̍. 

14Kɛ̍ ndu̍yɛ̍ chɔ̍ŋ a̍ te̍le̍ŋ A̍dām wa̍ yōōmū wo̍ mbo̍ kūā a̍ te̍le̍ŋ Mūu̍sē wa̍ yōōmū 
wo̍, mi̍ pīɔ̍mndo̍ wā ŋ̄wāŋndā chīe̍e̍ o̍ la̍nda᷄ŋ cho̍o̍. Wānāa̍ nda̍ a̍a̍ to̍sa̍ bɛ̍ɛ̍ yɔ̍ŋ 
wɔ̄ɔ̍ŋ su̍u̍ A̍dām to̍sa̍ mbo̍ sōlī Mɛ̄lɛ̄ka̍ dīōm te̍ wa̍, nda̍ bɛ̍ɛ̍ ā wa̍ pīɔ̍mnda̍ŋ. O̍ nɛ̄ī 
pu̍m ni᷄ŋ, A̍dām wa̍ māwāā māā tāāmāsi̍ wāna̍ ndu̍ o̍o̍ nɔ̍ le̍ hūnɔ̄ɔ̍ wo̍. 

15Kɛ̍ ndu̍yɛ̍ wānāā ŋīɔ̍ɔ̍ŋnda̍ ha̍ā, yɛ̍ yɔ̍ɔ̍ chō nda̍ tɛ̄ɛ̄ŋ. Kāni̍ fu̍u̍le̍, nɛ̄i̍ Mɛ̄lɛ̄ka̍ tōsa̍ 
kɛ̄ndɛ̄i̍ o̍ ŋ̄wāŋndā chīe̍e̍ lo̍ wo̍ ō chō te̍ŋge̍ŋ a̍ nɛ̄i̍ A̍dām to̍sa̍ yɔ̄ŋ wɔ̄ɔ̍ŋndo̍ wo̍. 
Mi̍ wāŋndā chīe̍e̍ya̍ wū ta̍u̍ ta̍u̍ le̍ yɔ̄ŋ wɔ̄ɔ̍ŋ wānā pi᷅lɔ̍ɔ̍ ho̍ō. Kɛ̍ ndu̍yɛ̍ kɛ̄ndɛ̄i̍ 
Mɛ̄lɛ̄kɛ̍i̍ a̍ kē o̍ yɔ̍ŋgu̍ le̍ wānāā fāŋgā fa̍ŋgā wo̍ ndu̍ hi̍o̍ū po̍lo̍ŋ. Ndu̍yɛ̍ he̍ī yɔ̄nu̍ŋ 
sa̍na̍a̍ o̍ kɛ̄ndɛ̄i̍ wānā pi᷅lɔ̍ɔ̍ ho̍ō tōsa̍ ve̍ ni᷄ŋ, ndu̍ yɔ̍nūŋ māā Chi̍i̍sū Ki̍li̍tī ni̍. 

16Nyɛ̍ yɔ̍nu̍ŋ o̍ kē Mɛ̄lɛ̄ka̍ yɔ̄ŋgu̍ ŋ̄wāŋndā chīe̍e̍ wo̍ kɔ̄ɔ̄lī wo̍ chō te̍ŋge̍ŋ, a̍ nyɛ̍ 
yɔ̍nu̍ŋ o̍ yɔ̄ŋ wɔ̄ɔ̍ŋ wāŋndo̍ o̍ pīlɔ̍ɔ̍ tōsa̍ wo̍ kɔ̄ɔ̄lī wo̍. Mɛ̄ɛ̍ wāŋndo̍ ho̍ō tōsa̍ yɔ̄ŋ 
wɔ̄ɔ̍ŋndo̍, mi̍ Mɛ̄lɛ̄ka̍ kīlūl ndu̍ yāmɛ̍i̍ le̍ mbō tūsi̍ ndu̍ nyɛ̄ pālāa̍ chōo̍. Kɛ̍ mi̍ kē 
Mɛ̄lɛ̄ka̍ yɔ̄ŋgu̍ ho̍ō o̍ yɔ̄ŋndā wɔ̄ɔ̍ŋndā fāŋgāla̍ yɔ̍nu̍ŋ nda̍ŋ kɔ̄ɔ̄lī wo̍ tōsā mi̍ 
Mɛ̄lɛ̄ka̍ sīīŋgūū ŋ̄wāŋndā chīe̍e̍ wa̍nāā sa̍kpō ndu̍ pi̍la̍ o̍ hɔ̄l. 

17Wāŋndo̍ ō pīlɛ̍ to̍sa̍ ni̍ mi̍ pīɔ̍mndo̍ wā ŋ̄wāŋndā chīe̍e̍ o̍ la̍nda᷄ŋ cho̍o̍, kāni̍ 
fu̍u̍le̍ le̍ yɔ̄ŋ wɔ̄ɔ̍ŋ wānā pi᷅lɛ̍ kōŋ ō tōsa̍ wo̍. Kɛ̍ ndu̍yɛ̍ wāŋndo̍ ō pīlɔ̍ɔ̍ ho̍ō, ndu̍ 
yɔ̍nūŋ māā Chi̍i̍sū Ki̍li̍tī ni̍, sūɛ̍i̍ kɛ̍ndɛ̄ī ndu̍ ndu̍ to̍sa̍ ve̍ ndi̍ hi̍o̍ū po̍lo̍ŋ. Kāni̍ 
fo̍ndōle̍, ndu̍ Ki̍li̍tī, wānāā Mɛ̄lɛ̄ka̍ tōsa̍l kɛ̄ndɛ̄i̍ ndūɛ̄ī bɛ̍ndūe̍i̍, ndu̍yɛ̍ mbo̍ yɔ̄ŋgū 
nda̍ kē ndɔ̄ɔ̍ le̍ sīmnɔ᷄ŋndo̍ wānāā sa̍kpō ndu̍ pi̍la̍ o̍ hɔ̄l la̍, ō tōsa̍ ma̍ wā hūnɔ̄ɔ̄ 
yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sɔ̄lā. 

18Le̍la̍ŋ, mɛ̄ɛ̍ yɔ̄ŋ wɔ̄ɔ̍ŋ wānā pi᷅lɔ̍ɔ̍ tōsa̍ mi̍ Mɛ̄lɛ̄ka̍ tūsī ŋ̄wāŋndā chīe̍e̍ kpo̍u̍ nyɛ̍ 
pālāa̍ chōo̍ yɛ̍, le̍nde̍ ko̍ni̍ le̍ mɛ̄ɛ̍ wāŋndo̍ ō pīlɛ̍ ō tōsa̍ nyɛ̍ cho̍ sa̍kpō wo̍ yɛ̍, mi̍ 
ŋ̄wāŋndā chīe̍e̍ kpo̍u̍ a̍ sɔ̍lā mālɔ̄ɔ̍. Ndu̍yɛ̍ mi̍ Mɛ̄lɛ̄ka̍ tōsā ma̍ sɔ̄lā yōōmū 
kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍. 

19Ndu̍yɛ̍, mɛ̄ɛ̍ wānā pi᷅lɛ̍ sōli̍ Mɛ̄lɛ̄ka̍ dīōm mi̍ he̍ī tōsā, mi̍ wānāā fāŋgā ā sīmnu᷄ŋ 
wa̍nāā yɔ̄ŋ wɔ̄ɔ̍ŋ yɛ̍, le̍nde̍ ko̍ni̍ le̍ mɛ̄ɛ̍ wānā pi᷅lɛ̍ tūēī Mɛ̄lɛ̄ka̍ dīōm yɛ̍, mi̍ he̍ī 
tōsā mi̍ wānāā fāŋgā ā wā sīmnɔ᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l. 

20Hūnɔ̄ɔ̄ sāwāla̍ Mɛ̄lɛ̄ka̍la̍ŋ lā hīŋ ndo̍ ō tōsa̍ mātōsāā mi̍ yɔ̄ŋ wɔ̄ɔ̍ŋndo̍ chɔ̄ɔ̄lū 
kūīī ta̍u̍. Kɛ̍ ndu̍yɛ̍ mɛ̄ɛ̍ yɔ̄ŋ wɔ̄ɔ̍ŋndo̍ ō kūi̍i̍, mi̍ Mɛ̄lɛ̄ka̍ chɔ̄ɔ̄lū ŋ̄wāŋndā chīe̍e̍ 
kɛ̍ndɛ̄i̍ ndūɛ̍i̍ tōsāl mi̍ ī hīāū a̍ mɛ̄ɛ̍ yɔ̄ŋ wɔ̄ɔ̍ŋndo̍ kūi̍i̍ yɛ̍ po̍lo̍ŋ po̍lo̍ŋ. 

21Le̍la̍ŋ, bōllē sūɛ̍i̍ ka̍lɛ̄i̍ kpo̍u̍ cho̍ ni̍ māā, mɛ̄ɛ̍ ŋ̄wāŋndā chīe̍e̍ a̍ wa̍ yɔ̄ŋ wɔ̄ɔ̍ŋndo̍ 
o̍ bā bɛ̄ŋgu̍, o̍ ko̍ŋ, mi̍ yɔ̄ŋ wɔ̄ɔ̍ŋndo̍ chūū nda̍ kpo̍u̍ pi̍ɔ̍mndo̍ yɛ̍, le̍nde̍ ko̍ni̍ 
ŋ̄wāŋndā chīe̍e̍ a̍ cho̍ o̍ kɛ̄ndɛ̄i̍ Mɛ̄lɛ̄kɛ̍i̍ bɛ̄ŋgu̍ ni̍. Kāni̍ fu̍u̍le̍, Mɛ̄lɛ̄ka̍ tōsa̍ ma̍ 
sīmnu᷄ŋ wa̍nāā sa̍kpō ndu̍ pi̍la̍ Mɛ̍lɛ̄ka̍ o̍ hɔ̄l. Ndu̍yɛ̍ he̍ī ī tōsa̍ mi̍ ŋ̄wāŋndā chīe̍e̍ 
a̍ sɔ̍lā yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sa̍na̍a̍ o̍ Māsānɔ̍ nāa̍ Chi̍i̍sū Ki̍li̍tī ni̍ŋ. 

Lu̍o̍ma᷅ŋnda̍ 6 

Ŋ̄ nɔ ̍lɛ ̍mī ŋ̄ wa̍ yɔŋ̄ wɔɔ̄ŋ̍ndo̍ o̍ bā bɛŋ̄gu̍ le̍ 
1Mɛ̄ɛ̍ ɔ̍ɔ̄ nyɛ̄ na̍a̍ ŋ̄ nɔ̄ mī ŋ̄ dīmi̍ o̍ sūɛ̍i̍ he̍ī ni᷄ŋ a̍ yɔ̄ŋ wɔ̄ɔ̍ŋndo̍ o̍kɔ̄ɔ̄ wo̍? Bāā 
dīmīo̍o̍ na̍a̍ ŋ̄ dīmi̍ ni̍ māā ŋ̄ hīōūnu᷅ŋ lāchī a̍ yɔ̄ŋ wɔ̄ɔ̍ŋndo̍, le̍ mī Mɛ̄lɛ̄ka̍ chɔ̄ɔ̄lu̍ 
na̍a̍ kɛ̄ndɛ̄i̍ ndūɛ̍i̍ tōsāl ta̍u̍? Sāko̍. 

2Ŋ̄ nɔ̍ mī ŋ̄ hīōū lɛ̄ lāchī a̍ yɔ̄ŋ wɔ̄ɔ̍ŋndo̍ tōsāa̍ kpo̍so̍ŋ te̍. Kāni̍ fu̍u̍le̍, a̍ yɔ̄ŋ 
wɔ̄ɔ̍ŋndo̍ ndu̍ ndu̍ o̍kɔ̄ɔ̄, ŋ̄ chō ni᷅ŋ māchūāā māā wānāa̍ vi᷅ ni᷅ŋ. Ŋ̄ nɔ̍ lɛ̍ mī ŋ̄ hīōū 
lāchī a̍ yɔ̄ŋ wɔ̄ɔ̍ŋndo̍ tōsāa̍ kpo̍so̍ŋ te̍. 

3Nya̍ pi̍la̍ lā sīnā wa̍la̍ŋ māā na̍a̍ fa̍ū mɛ̄ɛ̍ nda̍ pūlū na̍a̍ pūlɔ̄ɔ̍ Mɛ̄lɛ̄ka̍a̍ mi̍ ŋ̄ 
sīmnu᷄ŋ di̍ōmndo̍ ō pīlɛ̍ na̍a̍ Chi̍i̍sū Ki̍li̍tī wa̍ā. Ndu̍yɛ̍, ha̍a̍a̍ ma̍ yīŋ na̍a̍ yīŋɔ̄ɔ̄ kōŋ, 
mɛ̄ɛ̍ pīɔ̍m o̍ vi᷅ wo̍, mɛ̄ɛ̍ na̍a̍ nda̍a̍ ŋ̍ vi᷅ wu̍ ko̍ŋ ni̍. 

4Le̍la̍ŋ, ha̍a̍a̍ mi̍ yīŋɔ̄ɔ̄ na̍a̍ ŋ̄ sɔ̄la̍ wo̍ tōsā mi̍ ŋ̄ wā wānāā wūāā na̍a̍ nda̍ā, mɛ̄ɛ̍ 
chɔ̄ nda̍ chɔ̍ ndu̍ wo̍ mɛ̄ɛ̍ na̍a̍ nda̍ā nda̍ chɔ̍ chɔ̄ kōŋ ni̍. Ndu̍yɛ̍ he̍ī yɔ̄nu̍ŋ le̍ mī ŋ̄ 
wa̍ o̍ yōōmū sɛ̄nɛ̄ī ni᷄ŋ mɛ̄ɛ̍ Mɛ̄lɛ̄ka̍ fi̍nyā nāa̍ ō mīŋgi̍ Ki̍li̍ti̍ yōōmū a̍ kpāāya̍ ndɔ̄ 
bɛ̍ndōo̍ yɛ̍. 

5Tē ŋ̄ wa̍ yɛ̄ wānāā wūāā na̍a̍ nda̍ā pɛ̍, mɛ̄ɛ̍ mīŋgī Mɛ̄lɛ̄ka̍ mīŋgi̍ ndu̍ yōōmū wo̍, 
mɛ̄ɛ̍ na̍a̍ bɛ̍ɛ̍ ō chō na̍a̍ mīŋgī yōōmū kpe̍e̍kpe̍i̍ mɛ̄ɛ̍ o̍ mi̍ŋgi̍ ndu̍ yōōmū yɛ̍. 

6Ndu̍yɛ̍ mɛ̄ɛ̍ na̍a̍ ŋ̄ sīnā ndi̍ yɛ̍, bōōndi̍i̍ nda̍ dīī Chi̍i̍sū Ki̍li̍tī o̍ yɔ̄m sīŋgāfīlāa̍ chōo̍ 
ve̍, tē ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ o̍ ko̍ŋ wāna̍ chi̍e̍e̍yɛ̍ī nɛ̄ī pa̍a̍ndūe̍i̍ bɛ̍ɛ̍ i̍ sɔ̍la̍ 
pīɔ̍mndo̍ a̍ ndu̍ la̍tu̍lu̍ ni̍. He̍ī yɔ̄nu̍ŋ le̍ mī Mɛ̄lɛ̄ka̍ dīī wāna̍ chi̍e̍e̍yɛ̍ī nɛ̄ī pa̍a̍ndūe̍i̍, 
i̍ cho̍ he̍ī o̍ kpāāya̍ yɔ̄ŋ wɔ̄ɔ̍ŋndo̍ bɛ̄ŋgu̍ ve̍ kɔ̍sɔ̄ kɔ̍sɔ̄. Ndu̍yɛ̍ ī yɔ̄nu̍ŋ māā hāli̍ 
kpe̍ŋ ŋ̄ ve᷅ lɛ̍ o̍ kpāāya̍ yɔ̄ŋ wɔ̄ɔ̍ŋndo̍ bɛ̄ŋgu̍ māā lāchɛ̄ le̍. 

7Kāni̍ fo̍ndōle̍, tē wāŋndo̍ ō vī ni᷅ŋ pɛ̍, mɛ̄ɛ̍ ō fūla̍ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍, yɔ̄ŋ 
wɔ̄ɔ̍ŋndo̍ ō nɔ᷅ lɛ̍ ndu̍ kpāāyā o̍ kpāāyā cho̍o̍ le̍. 

8Ndu̍yɛ̍ ha̍a̍a̍ mi̍ ŋ̄ wū lātūlu̍ na̍a̍ Ki̍li̍tī wa̍ā, mɛ̄ɛ̍ ŋ̄ nɔ̄ tīīnda᷄ŋndo̍ māā na̍a̍ nda̍ā 
ŋ̄ chō hūnɔ̄ɔ̄ vɛ̄lɛ̄ wā yōōmū. 

9Kāni̍ fo̍ndōle̍, ŋ̄ sīnā māā Mɛ̄lɛ̄ka̍ mīŋgi̍ Ki̍li̍ti̍ yōōmū, ndu̍yɛ̍ māā ō vi᷅ lɛ̍ kpo̍so̍ŋ 
te̍. Kpāāyā o̍ kpāāyā pīɔ̍mndo̍ ō nɔ̍ lɛ̍ ndu̍ chōo̍ le̍. 

10Pīɔ̍m Ki̍li̍tī vi᷅ wo̍, ō tōsa̍ le̍ fɛ̍ɛ̍ŋ a̍ fɛ̍ɛ̍ŋ yɔ̄ŋ wɔ̄ɔ̍ŋndo̍ ō nɔ̍ lɛ̍ ndu̍ kpāāyā o̍ 
kpāāyā cho̍o̍ le̍. Ndu̍yɛ̍ yōōmū o̍ nɔ̍ ni᷅ŋ ndo̍, o̍ ba̍ Mɛ̄lɛ̄ka̍a̍ bɛ̄ŋgu̍ yōōmū kōŋ chō 
ni̍. 

11Mɛ̄ɛ̍ le̍nde̍ ko̍ni̍ nya̍ bɛ̍ɛ̍ nya̍ nɔ̄ mī lā chu̍a̍ nya̍ pi̍la̍ ni̍. Ha̍a̍a̍ mi̍ lā wā dīōmndo̍ 
ō pīlɛ̍ a̍ Chi̍i̍sū Ki̍li̍tī, yɔ̄ŋ wɔ̄ɔ̍ŋndo̍ ō nɔ̍ lɛ̍ nya̍ kpāāyā o̍ kpāāyā cho̍o̍ le̍. Ndu̍yɛ̍ 
yōōmūlā nyāla̍ŋ lā nɔ̄ ni᷅ŋ mānūāā mī lā wa̍ o̍ ba̍ Mɛ̄lɛ̄ka̍a̍ bɛ̄ŋgu̍. 

12Lā chɛ᷅l lɛ̄ mī lā wa̍ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍ le̍, o̍ ko̍ŋ mī lā tōsa̍ sɔ̄ɔ̍ŋ yēēmɛ̍i̍ 
wāna̍ chi̍e̍e̍yɛ̍ī nyɛ̄ī pa̍a̍ndūe̍i̍ ī dīmūl nya̍ le̍ tōsāa̍ wo̍ŋ te̍. 

13Ndu̍yɛ̍ o̍ ko̍ŋ kɔ̍ɔ̍lī, lā chɛ᷅l lɛ̄ mī dīāllūŋ nya᷄ŋ ī pīlɛ̍ bɛ̍ɛ̍ i̍ wa̍ lɛ̄ le̍ yɔ̄ŋ wɔ̄ɔ̍ŋ tōsā 
le̍. Lā nɔ̄ ni᷅ŋ mānūāā mī lā yɔ̄ŋgu̍ŋ nya̍ pi̍la̍ nāa̍ Mɛ̄lɛ̄ka̍ chūā, māā wānāa̍ vi᷅ ni᷅ŋ 
pāāndū, kɛ̍ ndu̍yɛ̍ mi̍ Mɛ̄lɛ̄ka̍ mīŋgī nda̍ yōōmū. Ndu̍yɛ̍ lā yɔ̄ŋgu̍ di̍a̍llūŋ nya᷄ŋ 
kpo̍u̍ nāa̍ ndu̍ chu̍a̍ le̍ mbō sōli̍ŋ kpe̍ku̍ a̍ mu̍ŋ le̍ nyɛ̍ cho̍ sa̍kpō wo̍ tōsāa̍. 

14Lā chɛ᷅l mī yɔ̄ŋ wɔ̄ɔ̍ŋndo̍ ō nɔ̄ lɛ̄ nya̍ kpāāyāa̍ chōo̍ le̍. Kāni̍ fu̍u̍le̍, ō cho̍ o̍ sāwāla̍ 
Mɛ̄lɛ̄ka̍ ke̍ Mūu̍sē la̍ŋ bā bɛ̄ŋgu̍ le̍ na̍a̍ ŋ̄ chō le̍. O̍ kɛ̄ndɛ̄i̍ Mɛ̄lɛ̄kɛ̍i̍ bā bɛ̄ŋgu̍ na̍a̍ ŋ̄ 
chō ni̍. 

Ŋ̄ nɔ ̄mī ŋ̄ tōsa̍ nyɛ ̍cho̍ sa̍kpō Mɛl̄ɛk̄a̍ o̍ hɔl̄ lo̍ 
15Ō yɛ̄ɛ̍nɛ̍ na̍a̍ ŋ̄ dīmi̍ yɛ̍ o̍ he̍ī ni᷄ŋ? Bāā mɛ̄ɛ̍ na̍a̍ ŋ̄ chō ni᷅ŋ o̍ kɛ̄ndɛ̄i̍ Mɛ̄lɛ̄kɛ̍i̍ bā 
bɛ̄ŋgu̍ yɛ̍, ŋ̄ cho̍ lɛ̍ sāwāla̍ŋ o̍ bā bɛ̄ŋgu̍ le̍ yɛ̍, bāā dīmīo̍o̍ na̍a̍ ŋ̄ dīmi̍ ni̍ māā ŋ̄ 
hīōūnu᷅ŋ lāchī a̍ yɔ̄ŋ wɔ̄ɔ̍ŋndo̍ tōsāa̍? Sāko̍. Ŋ̄ nɔ̍ mī ŋ̄ hīōū lāchī a̍ yɔ̄ŋ wɔ̄ɔ̍ŋndo̍ 
tōsāa̍ kpo̍so̍ŋ te̍. 

16Kāni̍ fu̍u̍le̍, lā sīnā wa̍la̍ŋ māā tē ō wa̍ pɛ̍ mā yɔ̍ŋgu̍ŋ wa᷅ŋndo̍ o̍ bā bɛ̄ŋgu̍, ndu̍yɛ̍ 
nyɛ̄ o̍ di̍mūl nu̍m ndo̍ ndu̍ ko̍ni̍ ŋ̄ tōsā ni̍, mɛ̄ɛ̍ wāna̍ ŋ̄ tōsā ko̍ŋ nyɛ᷅ o̍ di̍mūl nu̍m 
ndo̍ wo̍, chīɔ̍ɔ̍ ŋ̄ chō ndu̍ o̍ bā bɛ̄ŋgu̍ ni̍. Le̍nde̍ ko̍ni̍, tē a̍ wa̍ nyɛ̄ yɔ̄ŋ wɔ̄ɔ̍ŋndo̍ ō 
dīmūl nu̍m ndo̍ tōsāa̍ pɛ̍, mɛ̄ɛ̍ pīɔ̍mndo̍ ŋ̄ sɔ̄lā o̍ ko̍ŋ kɔ̍ɔ̍lī ni̍. Kɛ̍ tē a̍ to̍sa̍ nyɛ̄ 

Mɛ̄lɛ̄ka̍ dīmūl nu̍m ndo̍ pɛ̍, sīīŋgūūwo̍ Mɛ̄lɛ̄ka̍ sīīŋgūū nu̍m wānā sa̍kpo̍ ndu̍ pi̍la̍ 
o̍ hɔ̄l o̍ ko̍ŋ kɔ̍ɔ̍lī ni̍. 

17O̍ tāse̍la̍ ndɔ̄ɔ̍, māā lāchɛ̄ nya̍ wa̍ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍ ni̍. Kɛ̍ ndu̍yɛ̍ ŋ̄ me᷄l 
Mɛ̄lɛ̄ka̍ ba̍li̍ka̍, kāni̍ fu̍u̍le̍, pɛ̄ɛ̄kū tōnya̍ nya̍ sɔ̄la̍ a̍ Mɛ̄lɛ̄ka̍ o̍kɔ̄ɔ̄ wo̍ mi̍ lā chūā 
pɛ̄ɛ̄kū kōŋ a̍ kɔ̄l kpo̍u̍. 

18O̍ ko̍ŋ, mi̍ Mɛ̄lɛ̄ka̍ bāŋā nya̍ mbo̍ sōlī nya̍ nāa̍ nya̍ wa̍ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍ 
wa̍. O̍ ko̍ŋ kɔ̍ɔ̍lī, mi̍ lā sīmnu᷄ŋ ni᷅ŋ chīa̍a̍ Mɛ̄lɛ̄ka̍ le̍ mī lā tōsa̍ nyɛ̍ cho̍ sa̍kpō 
Mɛ̄lɛ̄ka̍ o̍ hɔ̄l lo̍. 

19Kɛ̍ ndu̍yɛ̍ mɛ̄ɛ̍ nya̍ nɔ̍ wɔ̍ si̍nā pɛ̄ŋgu̍ bɔ̍ɔ̍ le̍ yɛ̍, I̍ chɔ᷅m ndɔ̍ nya̍ sūɛ̍i̍ ka̍lɛ̄i̍ o̍ nɛ̄i̍ 
īwāna̍ chi̍e̍e̍ya̍a̍ chōo̍. Ko̍ŋ cho̍ ni̍ māā o̍ tāse̍la̍ ndɔ̄ɔ̍ mi̍ nya̍ a̍a̍ yɔ̄ŋgu᷄ŋ kpo̍u̍ māā 
lāchɛ̄ o̍ sɔ̄ɔ̍ŋ nɔ̍ɔ̍lɛ̍i̍yo̍ŋ tōsāa̍ ni᷄ŋ, o̍ ko̍ŋ kɔ̍ɔ̍lī, mi̍ lā wā hīōūwɔ̄ɔ̍ lāchī a̍ sɔ̄ɔ̍ŋ wɔ̍ɔ̍ŋ 
bɛ̄ndo᷄ŋ tōsāa̍. Kɛ̍ pɛ̄ŋgo̍o̍ ho̍ō ni᷅ŋ, lā yɔ̄ŋgu̍ŋ nya̍ pi̍la̍ kpo̍u̍ māā chīa̍a̍ Mɛ̄lɛ̄ka̍ le̍, 
mī lā tōsa̍ o̍ cho̍ Mɛ̄lɛ̄ka̍ o̍ hɔ̄l sa̍kpō wo̍, ndu̍yɛ̍ mī lā sīmnu᷄ŋ wa̍nāa̍ cho̍ ā yɔ̄ŋga᷄ŋ 
o̍ ndu̍ lo̍. 

20Bōōndi̍i̍ nya̍ wa̍ ke̍ŋ yɔ᷅ŋ wɔ̄ɔ̍ŋndo̍ o̍ bā bɛ̄ŋgu̍ māā lāchɛ̄ ve̍, bōōndi̍i̍ ke̍ŋ sɔ̄ɔ̍ŋ 
cho̍ sa̍kpō Mɛ̄lɛ̄ka̍ o̍ hɔ̄l lo̍ŋ, ŋ̄ ve̍ nya̍ kūēē le̍ tōsā le̍. 

21Ndu̍yɛ̍ sɔ̄ɔ̍ŋ nya̍ a̍a̍ to̍sā mu̍ŋ, kɛ̍ mi̍ lā chūā ni᷅ŋ mu̍ŋ hāū māā sɔ̄ɔ̍ŋ lāsi̍ɔ̍mbu̍ 
wo̍ŋ, tɔ̄nɔ̄ o̍ tɔ̄nɔ̄ bɛ̍ɛ̍ sɔ̄ɔ̍ŋ mu̍ŋ ŋ̄ chūu̍ nya̍ le̍. Pīɔ̍mndo̍ ko̍ni̍ sɔ̄ɔ̍ŋ wa̍ā le̍ndo̍ŋ 
tōsāa̍ ŋ̄ chūū wa̍nā ni̍. 

22Kɛ̍, pɛ̄ŋgo̍o̍ ho̍ō ni᷅ŋ Mɛ̄lɛ̄ka̍ bāŋa̍ nya̍ mbo̍ sōlī nya̍ nāa̍ nya̍ wa̍ yɔ̄ŋ wɔ̄ɔ̍ŋndo̍ o̍ 
bā bɛ̄ŋgu̍ wa̍. Ndu̍yɛ̍ lā sīmnu᷄ŋ ni᷅ŋ chīa̍a̍ Mɛ̄lɛ̄ka̍. O̍ ko̍ŋ, tɔ̄nɔ̍ nya̍ sɔ̄la̍ lēkɔ̍ɔ̍lī wo̍ 
ō tōsa̍ mi̍ lā sīmnu᷄ŋ wa̍nāa̍ cho̍ ā yɔ̄ŋga᷄ŋ o̍ Mɛ̄lɛ̄ka̍ lo̍. O̍ he̍ī ni᷄ŋ, mi̍ lā wā hūnɔ̄ɔ̄ 
yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sɔ̄lā. 

23Pāāwā wānā sɔ̍lā le̍ yɔ̄ŋ wɔ̄ɔ̍ŋndo̍ wo̍ ndu̍ cho̍ pīɔ̍mndo̍ ni̍. Kɛ̍, Mɛ̄lɛ̄ka̍ ndu̍ nyɛ̄ 
o̍ ke᷅ ŋ̍wa᷅ŋndā chīe̍e̍ o̍ sa̍bu̍ Māsānɔ̍ nāa̍ Chi̍i̍sū Ki̍li̍tīo̍o̍ ni᷄ŋ ndo̍, ndu̍ cho̍ yōōmū 
kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ ni̍. 

Lu̍o̍ma᷅ŋnda̍ 7 

Tāāmāsio̍̍o̍ a̍ sāwa̍ nɔɔ̄ ̍o̍kɔɔ̄̄ 
1Chāāŋāā nīāā wa̍nāā lāāla᷄ŋnda̍, lā sīnā nyɛ᷅ ya̍ I̍ cho̍ ho̍ō hūnɔ̄ɔ̄ sūɛ̍i̍ a̍ ndu̍ o̍kɔ̄ɔ̄ 
wo̍ wa̍la̍ŋ wa̍la̍ŋ. Kāni̍ fo̍ndōle̍, lā sīnā i̍sɔ̍ɔ̍ a̍ sāwāla̍ŋ o̍kɔ̄ɔ̄. Lā sīnā māā bōōndi̍i̍ 
wāŋndo̍ wā yo̍o̍mū ve̍ ko̍ni̍ o̍ wa᷅ o̍ sāwāa̍ bɛ̄ŋgu̍ ni̍. 

2Ŋ̄ chūānu᷅ŋ ndɔ̄ sāwāa̍ a̍ nɔ̄ɔ̍ o̍kɔ̄ɔ̄ māā tāāmāsi̍. Sāwāa̍ dīmi̍ māā wānā la̍nɔ̍ cho̍ 
ho̍ō o̍ nɔ̄ɔ̍ wo̍, tē pɔ̍nɔ̍ɔ̍ chō wɔ̄ lāchāl pɛ̍, mɛ̄ɛ̍ ō chō wɔ̄ o̍ sāwa̍ nɔ̍ ndɔ̄ɔ̍ bɛ̄ŋgu̍. 
Kɛ̍ ndu̍yɛ̍, tē ō lo̍ o̍ ko̍ŋ mī pɔ̍nɔ̍ɔ̍ vī pɛ̍, mɛ̄ɛ̍ ō cho̍ lɛ̍ o̍ sāwa̍ nɔ̄ ko̍ŋ bɛ̄ŋgu̍ le̍. 

3Le̍la̍ŋ, tē wānā la̍nɔ̍ɔ̍ pɔ̍nɔ̍ ndɔ̄ cho̍ lāchāl pɛ̍, kɛ̍ ndu̍yɛ̍ mbō ma᷄l ndu̍ mbō cha᷄l 
nda̍ wānā pɔ̍nɔ̍ che᷅le̍ŋ pɛ̍, ā vēēlu̍ ndu̍ āā, wānā su̍u̍ndɛ̍i̍yo̍. Kɛ̍ tē ō wa̍ pɛ̍ mī 

wānā la̍nɔ̍ɔ̍ pɔ̍nɔ̍ ndɔ̄ vi᷅, mɛ̄ɛ̍ ō cho̍ lɛ̍ o̍ sāwa̍ nɔ̄ ko̍ŋ bɛ̄ŋgu̍ le̍. Ndu̍yɛ̍ ō lo̍ ni᷅ŋ bɛ̍ɛ̍ 
o̍ ko̍ŋ mbō cha᷄l nda̍ wānā pɔ̍nɔ̍ che᷅le̍ŋ, ā ve̍e̍lū ndu̍ āā, wānā su̍u̍ndɛ̍i̍ le̍. 

4Nya̍ bɛ̍ɛ̍ le̍nde̍ ko̍ni̍ nya̍ chō ni̍, chāāŋāā nīāā wa̍nāā lāāla᷄ŋnda̍. Kāni̍ fo̍ndōle̍, 
ha̍a̍a̍ nya̍ bɛ̍ɛ̍ mi̍ lā wā dīāllu᷄ŋ Ki̍li̍tīo̍ŋ, ndu̍yɛ̍ mi̍ Ki̍li̍tī wu᷅, mɛ̄ɛ̍ a̍ sāwāla̍ Mɛ̄lɛ̄ka̍ 
ke̍ Mūu̍sē la̍ŋ o̍kɔ̄ɔ̄, lā chō māchūāā wānāa̍ vi᷅ ni᷅ŋ. Ndu̍yɛ̍ he̍ī yɔ̄nu̍ŋ le̍ mī lā wa̍ 
ni᷅ŋ mīāl wānā che᷅le̍ŋ, ndu̍ yɔ̍nūŋ māā wāna̍ Mɛ̄lɛ̄ka̍ mīŋgi̍ ho̍ō yōōmū wo̍ ni̍. He̍ī 
yɔ̄nu̍ŋ le̍ mī ŋ̄ tōsa̍ sɔ̄ɔ̍ŋ Mɛ̄lɛ̄ka̍ sɔ̄lā tɔ̍nɔ̄ɔ̍ o̍ na̍a̍ ni᷄ŋ ndo̍ŋ. 

5Bōōndi̍i̍ na̍a̍ ŋ̄ wa̍ wāna̍ chi̍e̍e̍yɛ̍ī na̍a̍ ŋ̄wāŋndā chīe̍e̍ ve̍ o̍ bā bɛ̄ŋgu̍ ve̍, yēēma̍ŋ 
to̍sāā yɔ̄ŋ wɔ̄ɔ̍ŋndo̍ŋ ko̍ni̍ ŋ̍ wa̍ wa̍llo̍ a̍ na̍a̍ ni̍. Ndu̍yɛ̍ sāwāla̍ Mɛ̄lɛ̄ka̍ ke̍ Mūu̍sē 
la̍ŋ, la̍ŋ la̍ wa̍ na̍a̍ yīya᷄ŋ to̍sāā yɔ̄ŋ wɔ̄ɔ̍ŋndo̍ dɔ̄wɔ̄ɔ̍ o̍ lākɔ̄l ni̍. O̍ ko̍ŋ, mi̍ yɔ̄ŋ wɔ̄ɔ̍ŋ 
kōŋ ndu̍ chu̍ū na̍a̍ pīɔ̍mndo̍. 

6Kɛ̍ ndu̍yɛ̍ bōōnde̍i̍ he̍ī ni᷅ŋ, na̍a̍ na̍a̍ a̍ sāwāla̍ŋ nda̍ŋ o̍kɔ̄ɔ̄, ŋ̄ cho̍ lɛ̍ o̍ la̍ŋ bɛ̍ŋgu̍ 
le̍. A̍ sāwāla̍ na̍a̍ ŋ̄ wa̍ la̍ŋ o̍ bā o̍ bīyɔ̄ɔ̍ ni᷄ŋ nda̍ŋ o̍kɔ̄ɔ̄, na̍a̍ na̍a̍ ŋ̄ chō ni᷅ŋ māchūāā 
māā wānāa̍ vi᷅ ni᷅ŋ. Ndu̍yɛ̍ he̍ī ī yɔ̄nu̍ŋ le̍ mī ŋ̄ tōsa̍ wa̍llo̍ le̍ Mɛ̄lɛ̄ka̍ o̍ nɛ̄ī sɛ̍nɛ̄ī 
chōo̍, ndu̍ yɔ̍nūŋ ni̍ māā nɛ̄i̍ Nyi̍na̍ Kāsi̍ Mɛ̄lɛ̄ka̍a̍ ō chɔ᷄m ndo̍. Nɛ̄ī pa̍a̍ndōo̍ ndu̍ 
yɔ̍nūŋ ni̍ māā nyɛ̄ sāwāla̍ŋ lā dīmi̍ wo̍ tōsāa̍, ŋ̄ to̍sā lɛ̍ wa̍llo̍ lēchōo̍ le̍. 

Nyɛ ̄sāwāla̍ŋ lā tōsa̍ wo̍ 
7Mɛ̄ɛ̍ ɔ̍ɔ̄ nyɛ̄ na̍a̍ ŋ̄ nɔ̄ mī ŋ̄ dīmi̍ o̍ sūɛ̍i̍ he̍ī ni᷄ŋ a̍ sāwāla̍ Mɛ̄lɛ̄ka̍ la̍ŋ o̍kɔ̄ɔ̄ wo̍? Bāā 
dīmīo̍o̍ na̍a̍ ŋ̄ chō ni̍ māā lā chō nyɛ̄ wɔ̄ɔ̍ŋ? Sāko̍. Sāwāla̍ŋ lā wɔ̄u̍ kpo̍so̍ŋ te̍. Kɛ̍ 
ndu̍yɛ̍ vɛ̍lɛ̄, tē sāwāla̍ la̍ a̍a̍ ve̍ le̍, ya̍ i̍i̍ si̍nā nyɛ̍ cho̍ yɔ̄ŋ wɔ̄ɔ̍ŋndo̍ wo̍ le̍. Tē sāwāa̍ 
ndu̍ o̍o̍ di̍mi̍ āā, “Wānā lu̍e̍ī le̍hɔ̍l o̍ nyɛ̄ pi̍la̍ le̍” le̍, I̍ ve̍ si̍nā nyɛ̍ cho̍ hɔ̄lte̍ŋ lūɛ̄īyɔ̄ɔ̍ 
o̍ nyɛ̄ pi̍la̍a̍ wo̍ le̍. 

8O̍ sāwāla̍ŋ ni᷄ŋ sa̍na̍a̍ yɔ̄ŋ wɔ̄ɔ̍ŋndo̍ sɔ̄la̍ fo̍ndāa̍ ni̍. O̍ ko̍ŋ, mbo̍ tōsā mi̍ I̍ de᷅l kɔ̄l 
o̍ hɔ̄lte̍ŋ lūɛ̄īyɔ̄ɔ̍ o̍ nyɛ̄m pi̍la̍ŋ o̍ nɛ̄īla̍ yɛ̍ yɛ̍ ni̍ŋ. Sāwāla̍ŋ la̍ a̍a̍ ve̍ le̍, yɔ̄ŋ wɔ̄ɔ̍ŋndo̍ 
ndu̍ o̍o̍ wa᷅ ni̍ŋ ma̍wa̍ā māā nyɛ̄ vīlɛ̍i̍, ndu̍ o̍o̍ nɔ᷅ kpa̍a̍yā le̍. 

9Bōōndi̍i̍ ya̍ i̍i̍ si̍na̍ wɔ̍ a̍ sāwāla̍ŋ o̍kɔ̄ɔ̄ le̍ ve̍, bōōndi̍i̍ ke̍ŋ I̍ wa̍nu̍ŋ yo̍o̍mū. Kɛ̍, mɛ̄ɛ̍ 
ya̍ si̍na̍ dɔ̍ɔ̍ a̍ la̍ŋ o̍kɔ̄ɔ̄, mi̍ yēēmɛ̍i̍ bɛ̍ndūe̍i̍ lūɛ̄ī dɔ̍ɔ̍ ya̍ o̍ kɔ̄l le̍ yɔ̄ŋ wɔ̄ɔ̍ŋndo̍ tōsāa̍. 

10O̍ ko̍ŋ, mi̍ I̍ wu᷅. Mɛ̄ɛ̍ o̍ he̍ī ni᷄ŋ, mi̍ sāwāla̍ la̍ a̍a̍ nɔ̍ le̍ tōsāa̍ mī wa̍ yōōmū la̍ŋ lā 
mīī tōsā mi̍ sɔ̍lā pīɔ̍mndo̍. 

11O̍ sāwāla̍ŋ ni᷄ŋ sa̍na̍a̍ yɔ̄ŋ wɔ̄ɔ̍ŋndo̍ sɔ̄la̍ fo̍ndāa̍ ni̍. O̍ ko̍ŋ, mi̍ yɔ̄ŋ wɔ̄ɔ̍ŋndo̍ hūī 
ya̍. Ndu̍yɛ̍ mi̍ yɔ̄ŋ wɔ̄ɔ̍ŋndo̍ dīī ya̍ a̍ sāwāa̍. 

12Le̍la̍ŋ, sāwāla̍ŋ lā chō māchūāā nyɛ̍ fu̍la̍ o̍ Mɛ̄lɛ̄ka̍ lo̍. Ndu̍yɛ̍ sāwāla̍ŋ ō kɛ᷅ o̍ kɛ᷅ 
ō fūla̍ o̍ Mɛ̄lɛ̄ka̍ lo̍. Ndu̍yɛ̍ chɔ̄mndo̍ la̍ chɔ᷅m wa᷅ŋndo̍ nyɛ̍ cho̍ sa̍kpō le̍ tōsāa̍ wo̍ 
ni̍. Ndu̍yɛ̍ o̍ ko̍ŋ kɔ̍ɔ̍lī, lā chō nyɛ̄ kɛ̄ndɛ̄. 

13Mɛ̄ɛ̍ i̍ cho̍ le̍nde̍ yɛ̍, bāā ko̍ŋ chɔ̍m māchɔ̄māā māā nyɛ̄ kɛ̄ndɔ̄ɔ̍ ndu̍ to̍sa̍ ni̍ mi̍ I̍ 
sɔ̍lā pīɔ̍mndo̍? Sāko̍. Ō cho̍ le̍nde̍ kpo̍so̍ŋ te̍. Yɔ̄ŋ wɔ̄ɔ̍ŋndo̍ to̍sa̍ ni̍ mi̍ I̍ sɔ̍lā 
pīɔ̍mndo̍. Ndu̍yɛ̍ sāwāla̍ kɛ̍ndɛ̄la̍ŋ nda᷅ŋ a̍ la̍ŋ yɔ̄ŋ wɔ̄ɔ̍ŋndo̍ tōsa̍ he̍ī ni̍. Ndu̍yɛ̍ 

he̍ī yɔ̄nu̍ŋ le̍ mī wāŋnda̍ sīna̍ mɛ̄ɛ̍ kpe̍e̍kpe̍i̍ yɔ̄ŋ wɔ̄ɔ̍ŋndo̍ chō yɛ̍. Mɛ̄ɛ̍ sāwāla̍ŋ 
la̍ to̍sa̍ ni̍ mi̍ wāŋnda̍ sīnā mɛ̄ɛ̍ yɔ̄ŋ wɔ̄ɔ̍ŋndo̍ ō wɔ̄u̍ wɔ̄ūlē bɛ̄ndūle̍ŋ yɛ̍ ni̍. 

A̍ chɔū̄ lāba̍ cho̍ yɔn̄ɔŋ᷄ndo̍ wāna̍ chio̍̍o̍ niŋ᷄ ndo̍ o̍kɔɔ̄̄ 
14Ŋ̄ sīnā māā sāwāla̍ŋ nda̍ŋ nyɛ̍ fu̍la̍ o̍ Mɛ̄lɛ̄ka̍ wo̍ la̍ cho̍ ni̍. Kɛ̍ ya̍ ya̍, wāna̍ chi̍e̍e̍ 
yo̍o̍māa̍ ko̍ni̍ ya̍ I̍ cho̍ ni̍, ndu̍yɛ̍ mi̍ I̍ si̍mnu᷄ŋ māā chɛ̄ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍. 

15I̍ si̍nā pɛ̍ŋgu̍ kpo̍so̍ŋ mɛ̄ɛ̍ ya̍ I̍ cho̍ sɔ̄ɔ̍ŋ tōsāa̍ yɛ̍ le̍. Kāni̍ fo̍ndōle̍, nyɛ̄ ya̍ I̍ hɛ̍nāŋ 
le̍ tōsāa̍ wo̍, I̍ nɔ̍lā mī I̍ to̍sa̍ ko̍ŋ te̍. Kɛ̍ nyɛ̄ ya̍ I̍ hɛ̍nāŋ le̍ tōsāa̍ kpo̍so̍ŋ te̍ wo̍, ndu̍ 
ya̍ I̍ to̍sā ni̍. 

16Le̍la̍ŋ tē ō wa̍ pɛ̍ le̍nde̍ māā nyɛ̄ ya̍ I̍ hɛ̍nāŋ le̍ tōsāa̍ le̍ wo̍ māā ndu̍ ya̍ to̍sā ni̍, 
mɛ̄ɛ̍ ko̍ŋ chɔ̍m māā I̍ chɛ̍l ndi̍ tōnya̍ māā sāwāla̍ŋ lā na᷄ŋ. 

17O̍ he̍ī ni᷄ŋ, tē ō wa̍ pɛ̍ māā nyɛ̄ ya̍ I̍ hɛ̍nāŋ le̍ tōsāa̍ le̍ wo̍ māā ndu̍ ya̍ I̍ to̍sā ni̍, 
mɛ̄ɛ̍ ko̍ŋ chɔ̍m ni̍ māā ō cho̍ ya̍ pi̍la̍ le̍ cho̍ sūɛ̍i̍ wɔ̍ɔ̍ŋīī kēŋ tōsāa̍ le̍. Yɔ̄ŋ wɔ̄ɔ̍ŋ cho̍ 
o̍ kɔ̄l nūu̍ ni᷄ŋ ndo̍, mɛ̄ɛ̍ ndu̍ cho̍ sūɛ̍i̍ wɔ̍ɔ̍ŋīī kēŋ tōsāa̍ ni̍. 

18Kāni̍ fu̍u̍le̍, I̍ si̍nā māā kɔ̄l nūu̍ ho̍ō, ndu̍ yɔ̍nūŋ māā wāna̍ chi̍e̍e̍yɛ̍ī nīi̍ to̍sā he̍ī 
yɔ̄ŋ wɔ̄ɔ̍ŋndo̍ ve̍ ni̍, nyɛ̄ o̍ nyɛ̄ kɛ̄ndɛ̄ cho̍ le̍ni̍ŋ te̍. Kāni̍ fo̍ndōle̍, mī I̍ nɔ̍ yēēmɛ̍i̍ 
le̍ sūɛ̍i̍ kɛ̍ndɛ̄i̍ tōsāa̍, kɛ̍ I̍ nɔ̍lā le̍. 

19Kāni̍ fo̍ndōle̍, sūɛ̍i̍ kɛ̍ndɛ̄ī ya̍ I̍ ye̍e̍mā le̍ tōsā ve̍, I̍ to̍sā ke̍ŋ te̍. O̍ ko̍ŋ kɔ̍ɔ̍lī, sūɛ̍i̍ 
wɔ̍ɔ̍ŋīī ya̍ I̍ hɛ̍nāŋ le̍ tōsāa̍ le̍ ve̍, ndi̍ ya̍ I̍ hi̍a̍ū la̍chi̍ a̍ tōsāā ni̍. 

20Ndu̍yɛ̍ tē ō wa̍ yɛ̄ pɛ̍ māā, nyɛ̄ ya̍ I̍ hɛ̍nāŋ le̍ tōsā le̍ wo̍ māā ndu̍ ya̍ I̍ to̍sā ni̍, 
mɛ̄ɛ̍ ō cho̍ ya̍ pi̍la̍ le̍ cho̍ sūɛ̍i̍ wɔ̍ɔ̍ŋīī kēŋ tōsāa̍ le̍. Yɔ̄ŋ wɔ̄ɔ̍ŋ cho̍ o̍ kɔ̄l nūu̍ ni᷄ŋ 
ndo̍, ndu̍ cho̍ sūɛ̍i̍ wɔ̍ɔ̍ŋīī kēŋ tōsāa̍ ni̍. 

21Mɛ̄ɛ̍ o̍ he̍ī ni᷄ŋ, nyɛ̍ cho̍ yɔ̄nɔ᷄ŋndo̍ o̍ kɔ̄l nūu̍ ni᷄ŋ ndo̍ ndu̍ cho̍ ho̍ō ni̍ māā, te̍le̍ŋ 
o̍ te̍le̍ŋ ya̍ I̍ ye̍e̍ma̍ le̍ sūɛ̍i̍ kɛ̍ndɛ̄i̍ tōsāa̍, sūɛ̍i̍ wɔ̍ɔ̍ŋnde̍ ko̍ni̍ ya̍ I̍ ti̍ū ba̍ le̍ tōsāa̍ ni̍. 

22I̍ cho̍ ō chɛ̄lāā a̍ nyi̍nā nūu̍ kpo̍u̍ le̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍ wo̍ tōsāa̍. 

23Kɛ̍ ndu̍yɛ̍ I̍ sa̍a̍lu̍ŋ māā nyɛ̄ chēle̍ŋ chō wa̍llo̍ o̍ ya̍ ni̍ŋ mbo̍ wā sɔ̍ŋgɔ̄ɔ̍ a̍ sāwa̍ 
Mɛ̄lɛ̄ka̍a̍ ō kɔ̄l nūu̍ chō ho̍ō ō chɛ̄lāā le̍ tōsāa̍ wo̍. Nyɛ̄ ko᷄ŋ to̍sa̍ ni̍ mi̍ I̍ wa᷅ o̍ bīyɔ̄ɔ̍ 
ni᷄ŋ ye̍e̍mɛ̍i̍ to̍sāā yɔ̄ŋ wɔ̄ɔ̍ŋ i̍ cho̍ o̍ ya̍ ni̍ŋ nde̍ o̍ bā bɛ̄ŋgu̍. 

24Nyɛ̄ pālāa̍ ho̍ō chō ō bānā bānā ya̍ chōo̍ fɔ̍. Mī nɛ̄ɛ̍nɛ̍ fa̍ŋa̍ yɛ̄ ya̍ dīāllu᷄ŋ cho̍ 
mu᷅ŋ hūnɔ̄ɔ̄ wu̍ wo̍ŋ chōo̍? 

25Mɛ̄lɛ̄ka̍ ndu̍ cho̍ ya̍ sōlī lēni᷄ŋ o̍ sa̍bu̍ Māsānɔ̍ nāa̍ Chi̍i̍sū Ki̍li̍tīo̍o̍ ni᷄ŋ ni̍. Ndu̍yɛ̍ 
I̍ me̍l Mɛ̄lɛ̄ka̍ ba̍li̍ka̍ ta̍u̍ le̍ ke̍ŋ. 

Le̍la̍ŋ, bā hāvɛ̍i̍ ya̍ I̍ sa̍a̍lu̍ŋ ya̍ pi̍la̍ lēni᷄ŋ ndo̍ cho̍ ho̍ō ni̍. Ya̍ pi̍la̍ kɔ̄l nūu̍ ndu̍ cho̍ 
o̍ sāwa̍ Mɛ̄lɛ̄ka̍a̍ bɛ̄ŋgu̍. Kɛ̍ ndu̍yɛ̍ wāna̍ chi̍e̍e̍yɛ̍ī nīi̍ ndi̍ ndi̍ cho̍ o̍ nyɛ̄ yɔ̄ŋ 
wɔ̄ɔ̍ŋndo̍ dīmūl ndi̍ le̍ tōsāa̍ wo̍ bɛ̄ŋgu̍. 

Lu̍o̍ma᷅ŋnda̍ 8 

Tē Nyin̍a̍ Kāsi ̍Mɛl̄ɛk̄a̍a̍ wa̍ na̍a̍ kɔɔ̄l̄ī pɛ,̍ mɛɛ̄ ̍na̍a̍ ŋ̄ wā yɛ ̍
1Le̍la̍ŋ, wānāa̍ cho̍ ha̍ā o̍ dīōm pīlɔ̍ɔ̍ ni᷄ŋ nda̍ Chi̍i̍sū Ki̍li̍tī wa̍ā wa̍, Mɛ̄lɛ̄ka̍ ki̍lūl lɛ̍ 
nda̍ īyāma̍ mbō tūsi̍ nda̍ nyɛ̄ pālāā chōo̍ le̍. 

2Kāni̍, fo̍ndōle̍, tē I̍ wa̍ o̍ dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī pɛ̍, ko̍ŋ to̍sā mī I̍ wa̍ o̍ ba̍ 
Nyi̍na̍ Mɛ̄lɛ̄ka̍a̍ bɛ̄ŋgu̍, o̍ ke᷅ ya̍ yōōmōo̍ wo̍. Wāa̍ o̍ ba̍ Nyi̍na̍ Kāsi̍ Mɛ̄lɛ̄ka̍a̍ bɛ̄ŋgu̍, 
ō bāŋa̍ ya̍ mbo̍ sōlī ya̍ nāa̍ ya̍ I̍ wa̍ yɔ̄ŋ wɔ̄ɔ̍ŋndo̍ a̍ pīɔ̍mndo̍ o̍ bā bɛ̄ŋgu̍ wa̍. 

3Sūɛ̍i̍ sāwāla̍ Mɛ̄lɛ̄ka̍ ke̍ Mūu̍sē la̍ŋ lā būmba̍ tōsā ve̍, kāni̍ fu̍u̍le̍, le̍ mɛ̄ɛ̍ wāna̍ 
chi̍e̍e̍yɛ̍ī na̍a̍ ŋ̄wāŋndā chīe̍e̍ ve̍ ī nɔ̍ di̍a̍llūŋ kālā le̍ yɛ̍, sūɛ̍i̍ ke̍ŋ Mɛ̄lɛ̄ka̍ ndu̍ ndu̍ 
to̍sa̍ ni̍. Mɛ̄lɛ̄ka̍ tōsa̍ he̍ī sa̍na̍a̍ a̍ vīōmɔ̄ɔ̄ o̍ ve᷅m Po̍ ndɔ̍ ndu̍ pi̍la̍a̍ o̍ chi̍e̍ēŋndo̍ ni᷄ŋ 
ndo̍. Mbo̍ hūŋ o̍ īwāna̍ chi̍e̍e̍ya̍ mɛ̄ɛ̍ wāna̍ chi̍e̍e̍yɛ̍ī yɔ̄ŋ wɔ̄ɔ̍ŋ ŋ̄wāŋndā chīe̍e̍ ve̍ 
ī chō yɛ̍. Mɛ̄lɛ̄ka̍ vēm māvīāmāā Po̍ ndɔ̄ɔ̍ le̍ mbō hu᷄ŋ so̍li᷄ŋ sa̍lā le̍ yɔ̄ŋndā 
wɔ̄ɔ̍ŋndā wāŋndā chīe̍e̍ya̍. O̍ ko̍ŋ, mbo̍ kīālū yāmɛ̍i̍ a̍ yɔ̄ŋ wɔ̄ɔ̍ŋ wāna̍ chi̍e̍e̍yɛ̍ī 
ŋ̄wāŋndā chīe̍e̍ ve̍ o̍kɔ̄ɔ̄. 

4Le̍ sa̍bū Mɛ̄lɛ̄ka̍ tōsa̍ he̍ī yo̍ cho̍ ni̍ māā le̍ mī sɔ̄ɔ̍ŋ sa̍kpōŋ sāwāla̍ Mɛ̄lɛ̄ka̍la̍ŋ lā 
dīmi̍ māā na̍a̍ ŋ̄ tōsa̍ wo̍ŋ, mī ŋ̄ tōsa̍ŋ kpo̍u̍ o̍ na̍a̍ ni᷄ŋ. Ndu̍ yɔ̍nūŋ ni̍ māā na̍a̍ ŋ̍ 
cho̍ nyɛ̄ Nyi̍na̍ Kāsi̍ Mɛ̄lɛ̄ka̍a̍ ō dīmūl na̍a̍ wo̍ tōsāa̍ wa̍, ndu̍yɛ̍ ŋ̄ to̍sā lɛ̍ nyɛ̄ wāna̍ 
chi̍e̍e̍yɛ̍ī na̍a̍ ŋ̄wāŋndā chīe̍e̍ ve̍ ī dīmūl na̍a̍ wo̍ le̍ wa̍. 

5Wānāa̍ cho̍ ha̍ā nyɛ̄ wāna̍ chi̍e̍e̍yɛ̍ī ndɛ̄i̍ ī dīmūl nda̍ le̍ tōsāa̍ wo̍, māā ndu̍ nda̍ 
tōsā ni̍ wa̍, wānāā wāā le̍nde̍ nyɛ̄ wāna̍ chi̍e̍e̍yɛ̍ī kēŋ ī dīmūl nda̍ wo̍, ndu̍ nda̍ 
lāndūŋ kɔ̍l le̍ tōsāa̍ ni̍. Kɛ̍ wānāa̍ to̍sā nyɛ᷅ Nyi̍na̍ Kāsi̍ Mɛ̄lɛ̄ka̍a̍ ō dīmūl nda̍ wo̍ 
wa̍, nda̍ nda̍, nyɛ̄ Mɛ̄lɛ̄ka̍ ō hɛ̄nāŋ ndo̍, ndu̍ nda̍ lāndūŋ kɔ̍l le̍ tōsāa̍ ni̍. 

6Tē ō wa̍ yɛ̄ pɛ̍, māā nyɛ̄ wāna̍ chi̍e̍e̍yɛ̍ī nūmnde̍ ī hɛ̄nāŋ ndo̍ māā ndu̍ ŋ̄ lāndūŋ 
kɔ̍l le̍ tōsāa̍ ni̍, mɛ̄ɛ̍ ā chō pīɔ̍mndo̍ sɔ̄lā. Kɛ̍ tē ō wa̍ pɛ̍ māā nyɛ̄ Nyi̍na̍ Kāsi̍ 
Mɛ̄lɛ̄ka̍a̍ hɛ̄nāŋ ndo̍ māā ndu̍ ŋ̄ lāndūŋ kɔ̍l le̍ tōsāa̍ ni̍, mɛ̄ɛ̍ Mɛ̄lɛ̄ka̍ chō tōsā mā 
sɔ̍la̍ yōōmū kpe̍e̍kpe̍i̍yo̍ a̍ kɔ̄l nyūlōo̍. 

7Kāni̍ fo̍ndōle̍, tē wāŋndo̍ ō lāndu̍ŋ kɔ̍l o̍ nyɛ̄ wāna̍ chi̍e̍e̍yɛ̍ī ndūɛ̍i̍ ī hɛ̄nāŋ ndo̍ 
tōsāa̍ pɛ̍, mɛ̄ɛ̍ ya̍a̍mɔ̍ɔ̍ Mɛ̄lɛ̄ka̍a̍ o̍ cho̍ ni̍. Ndu̍yɛ̍ wānā wa̍ā le̍nde̍ ō lu̍e̍ī o̍ sāwa̍ 
Mɛ̄lɛ̄ka̍a̍ bɛ̄ŋgu̍ le̍, ndu̍yɛ̍ ō nɔ̍lā bɛ̍ɛ̍ mbō lūɛ̄ī lēbɛ̄ŋgu̍ le̍. 

8Ndu̍yɛ̍ wānāa̍ to̍sā nyɛ᷅ wāna̍ chi̍e̍e̍yɛ̍ī ndɛ̄i̍ ī dīmūl nda̍ le̍ tōsāa̍ wo̍ wa̍, wānāā 
kāŋ ā nɔ̍lā mā tōsa̍ nyɛ̍ hi̍nī Mɛ̍lɛ̄ka̍ kɔ̄l lo̍ le̍. 

9Kɛ̍ ndu̍yɛ̍ nya̍ nya̍, lā cho̍ wa᷅na̍ chi̍e̍e̍yɛ̍ī nyɛ̄i̍ o̍ bā bɛ̄ŋgu̍ le̍. Nyi̍na̍ Kāsi̍ Mɛ̄lɛ̄ka̍a̍ 
o̍ bā bɛ̄ŋgu̍ nya̍ chō ni̍, tē Nyi̍na̍ Kāsi̍ Mɛ̄lɛ̄ka̍ kālāa̍ ō wa̍ dɔ̍ɔ̍ nya̍ kɔ̄ɔ̄lī pɛ̍. Wānā 
o̍ wāna̍ Nyi̍na̍ Ki̍li̍tīo̍o̍ ō cho̍ kɔ̍ɔ̍lī le̍, mɛ̄ɛ̍ wānā ko̍ŋ ō cho̍ le̍ Ki̍li̍tī le̍. 

10Mi̍ chē bɛ̍ɛ̍ mi̍ ī wā māā dīāllūŋ nya᷄ŋ mu̍ŋ mu̍ŋ nɔ̍ mī ŋ̄ vī le̍ yɔ̄ŋndā wɔ̄ɔ̍ŋndā 
nya̍ tōsa̍ la̍ŋ, kɛ̍ tē Ki̍li̍tī wa̍ nya̍ kɔ̄ɔ̄lī pɛ̍ mɛ̄ɛ̍ nyi̍nāā nyāa̍ chō yōōmū. Kāni̍ fu̍u̍le̍, 
le̍ mɛ̄ɛ̍ nya̍ sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l lɛ̍. 

11Ndu̍yɛ̍ tē ō wa̍ pɛ̍, mī Nyi̍na̍ Kāsi̍ Mɛ̄lɛ̄ka̍a̍ o̍ mi̍ŋgi̍ Chi̍i̍sū Ki̍li̍ti̍ yōōmū wo̍, mbō 
wa̍ nya̍ kɔ̄ɔ̄lī, mɛ̄ɛ̍ ndu̍ Mɛ̍lɛ̄ka̍ o̍ mi̍ŋgi̍ Chi̍i̍sū Ki̍li̍ti̍ yōōmū wo̍, chō yōōmōo̍ 

yɔ̄ŋgū o̍ dīāllūŋ nya᷄ŋ ni᷄ŋ ŋ̍ nɔ̍ mu᷅ŋ le̍ wūo̍o̍ wo̍ŋ. Ō chō he̍ī tōsā sa̍na̍a̍ o̍ Nyi̍nā 
ndɔ̍ Kāsi̍ cho̍ nya̍ kɔ̄ɔ̄lī wo̍ ni᷄ŋ. 

12Le̍la̍ŋ chāa̍ŋāā nīāā wa̍nāā lāāla᷄ŋnda̍, o̍ kūo̍o̍ bɛ̄ŋgu̍ na̍a̍ ŋ̄ chō ni̍. Kɛ̍ ndu̍yɛ̍ ō 
cho̍ ku̍e̍ē wa̍ā o̍ wāna̍ chi̍e̍e̍yɛ̍ī nɛ̄i̍ bɛ̄ŋgu̍ le̍. Ko̍ŋ cho̍ ni̍, ŋ̄ cho̍ o̍ kūēē bɛ̍ŋgu̍ le̍ 
nyɛ̄ wāna̍ chi̍e̍e̍yɛ̍ī kēŋ ī dīmūl na̍a̍ wo̍ tōsā le̍. 

13Kāni̍ fu̍u̍le̍, tē ō wa̍ pɛ̍ māā nyɛ̄ wāna̍ chi̍e̍e̍yɛ̍ī nyɛ̄i̍ ī dīmūl nya̍ le̍ tōsāa̍ wo̍ māā 
ndu̍ nya̍ tōsā ni̍, mɛ̄ɛ̍ lā chō pīɔ̍mndo̍ sɔ̄lā. Kɛ̍ o̍ ko̍ŋ kɔ̍ɔ̍lī, tē ō wa̍ pɛ̍ mī Nyi̍na̍ 
Kāsi̍ Mɛ̄lɛ̄ka̍a̍ ō māla̍ nya̍ mī lā ma᷄l sɔ̄ɔ̍ŋ yɔ̄ŋ wɔ̄ɔ̍ŋ nya̍ wa̍ tōsāa̍ wo̍ŋ wa̍ŋ wa̍ŋ 
pɛ̍, mɛ̄ɛ̍ lā chō yōōmū kpe̍e̍kpe̍i̍yo̍ sɔ̄lā. 

14Wānāa̍ to̍sā ha̍ā nyɛ̄ Nyi̍na̍ Kāsi̍ Mɛ̄lɛ̄ka̍a̍ ō dīmūl nda̍ wo̍ wa̍, nda̍ cho̍ 
chūāūwāa̍ Mɛ̄lɛ̄ka̍a̍ ni̍. 

15Kāni̍ fo̍ndōle̍, Nyi̍nā Kāsi̍ Mɛ̄lɛ̄ka̍ o̍ to̍sa̍ mbo̍ tūāl nya̍ kɔ̄ɔ̄lī wo̍, ō si̍i̍ŋgūū lɛ̍ nya̍ 
lāchɛ̄ le̍. Ndu̍yɛ̍ ō to̍sā mī sīōōŋīī ī wa̍ nya̍ le̍. O̍ ko̍ŋ kɔ̍ɔ̍lī, sīīŋgūūwo̍ Nyi̍nā ndɔ̍ 
Kāsīo̍o̍ ho̍ō ō sīīŋgūū nya̍ chūāūwāa̍ Mɛ̄lɛ̄ka̍ ni̍. Ndu̍yɛ̍ Nyi̍na̍ Kāsi̍ Mɛ̄lɛ̄ka̍a̍ ndu̍ 
ma̍lā na̍a̍ ni̍ mī ŋ̄ vēēlu̍ Mɛ̄lɛ̄ka̍ āā, “Kɛ̄kɛ̍, Fi̍nyā nāa̍”. 

16Nyi̍na̍ Kāsi̍ Mɛ̄lɛ̄ka̍a̍ ni̍ a̍ nyi̍nāā nāa̍ ā tɛ̄nda̍ se̍īle̍ŋ māā chūāūwāa̍ Mɛ̄lɛ̄ka̍a̍ na̍a̍ 
ŋ̄ chō ni̍. 

17Tē ŋ̄ wa̍ yɛ̄ chūāūwāā ndūa̍a̍ pɛ̍, mɛ̄ɛ̍ ŋ̄ chō hūnɔ̄ɔ̄ nyɛ̄m o̍ kɛ̍su̍l chūāūwāā 
ndūa̍a̍ wo̍ŋ sɔ̄lā. Ndu̍yɛ̍ nyɛ̄m o̍ kɛ̍su̍l Ki̍li̍ti̍ wo̍ŋ, na̍a̍ nda̍a̍ ŋ̍ cho̍ mu̍ŋ hūnɔ̄ɔ̄ nɔ̄ 
ni̍. Kāni̍ fu̍u̍le̍, tē ō wa̍ pɛ̍ mī ŋ̄ kēēku̍ o̍ nyɛ̄ pālāa̍ ni᷄ŋ, mɛ̄ɛ̍ ndu̍ Ki̍li̍tī ke̍e̍ku̍ o̍ nyɛ̄ 
pālāa̍ ni᷄ŋ yɛ̍, mɛ̄ɛ̍ na̍a̍ bɛ̍ɛ̍ ŋ̄ chō hūnɔ̄ɔ̄ wā na̍a̍ nda̍ā o̍ nāŋɔ̄ɔ̄ ndɔ̄ɔ̍ ni᷄ŋ. 

A̍ nāŋɔɔ̄ ̄na̍a̍ ŋ̄ sɔl̄ā niŋ̍ ndo̍ o̍kɔɔ̄ ̄
18I̍ si̍nā ndi̍ wa̍la̍ŋ māā dɛ̍nɛ̍la̍ pa̍lāāla̍ cho̍ la᷅ŋ na̍a̍ chōo̍ bo̍o̍nde̍i̍ he̍ī la̍ŋ, wānā 
tu̍ū la̍ŋ kpo̍so̍ŋ a̍ nāŋɔ̄ɔ̄ bɛ̄ndū na̍a̍ ŋ̄ wā ni̍ŋ le̍ni̍ŋ ndo̍ le̍. 

19Nyɛ̄ o̍ nyɛ̄ fe̍e̍ Mɛ̄lɛ̄ka̍ tōōsi̍a̍a̍ mu̍ŋ kpo̍u̍ ŋ̄ chō pa̍ chu᷅mndo̍, ndu̍yɛ̍ mi̍ ŋ̄ wā a̍ 
yēēmɛ̍i̍ ta̍u̍ le̍ bōōndi̍i̍ Mɛ̄lɛ̄ka̍ chɔ̄m ni̍ŋ chi̍e̍ēŋndo̍ wānāa̍ cho̍ wānāā ndūa̍a̍ wa̍ 
ve̍. 

20Kāni̍ fo̍ndōle̍, nyɛ̄ o̍ nyɛ̄ fe̍e̍ Mɛ̄lɛ̄ka̍ tōōsi̍a̍a̍ mi̍ nyɛ̄m mu᷅ŋ ŋ̄ būmbā le̍ nyɛ̄ ŋ̍ nɔ̍ 
le̍ tōsāa̍ wo̍ tōsāa̍. Kɛ̍ ndu̍yɛ̍ ō ve̍ dɛ̍nɛ̍ nyɛ̄m mu᷅ŋ mu̍ŋ pi̍la̍ le̍. Mɛ̄lɛ̄ka̍ pi̍la̍ kɛ̍ɛ̍si̍a̍a̍ 
ndi̍ le̍nde̍ ni̍. Kɛ̍ ndu̍yɛ̍ nyɛ̄m Mɛ̄lɛ̄ka̍ tōōsi̍a̍a̍ mu̍ŋ ndo̍ŋ ŋ̄ wa̍ lēhɔ̄l o̍ nɛ̄ī 

21māā pāa̍le̍ fu̍u̍lūū ni̍ŋ mī Mɛ̄lɛ̄ka̍ sōli̍ mu̍ŋ o̍ chɛ̄le̍ŋ ni᷄ŋ, ko̍ŋ cho̍ ni̍ ŋ̄ se᷅ lɛ̍ le̍. 
Ndu̍yɛ̍ ŋ̄ chō vɛ̄lɛ̄ lēhɔ̄l o̍ nɛ̄ī māā mu̍ŋ bɛ̍ɛ̍ ŋ̄ chō bāŋa᷄ŋndo̍ sɔ̄lā ndu̍yɛ̍, mī ŋ̄ sɔ̄la̍ 
nāŋɔ̄ɔ̍ mɛ̄ɛ̍ i̍ yɔ̍nu̍ŋ a̍ chūāūwāa̍ Mɛ̄lɛ̄ka̍a̍ yɛ̍. 

22Kāni̍ fo̍ndōle̍, ŋ̄ sīnā māā chɔ̍ŋ mbo̍ fūūlūū a̍ bōōnde̍i̍ he̍ī nyɛ̄ o̍ nyɛ̄ Mɛ̄lɛ̄ka̍ 
tōsa̍, kpo̍u̍ ŋ̄ chō kūŋnda̍ŋ a̍ nyɛ̄ nɛ̄īyāa̍, mɛ̄ɛ̍ nyɛ̄ nɛ̄īyāa̍ ō wā nu̍a̍ā wānā la̍nɔ̍ɔ̍ 
chōo̍ o̍ vīōlɔ̄ɔ̍ yɛ̍. 

23Kɛ̍ ndu̍yɛ̍ ō cho̍ ko̍ nyɛ᷅m Mɛ̄lɛ̄ka̍ tōōsi̍a̍a̍ wo̍ŋ te̍ ŋ̍ cho̍ kūŋnda̍ŋ a̍ nyɛ̄ nɛ̄īyāa̍ 
le̍. Na̍a̍ Mɛ̄lɛ̄ka̍ tōsa̍ bɛ̍ɛ̍ mi̍ Nyi̍nā ndɔ̍ Kāsīo̍o̍ tūāl na̍a̍ kɔ̄ɔ̄lī, māā tɔ̄nɔ̍ tāse̍ le̍ nyɛ̄ 
o̍ to̍sāl na̍a̍ ni̍ŋ ndo̍ wa̍, na̍a̍ bɛ̍ɛ̍ le̍nde̍ ko̍ni̍ i̍ cho̍ a̍ na̍a̍ ni̍. Ŋ̄ chō kūŋnda̍ŋ o̍ kɔ̄lta̍ŋ 
ni᷄ŋ bo̍o̍ndi̍i̍ na̍a̍ ŋ̄ chō he̍ī chūmndo̍ le̍ mī Mɛ̄lɛ̄ka̍ sīīŋgu̍u̍ na̍a̍ chūāūwāā ndɔ̄, 
ndu̍yɛ̍ mbo̍ bāŋā na̍a̍ nyɛ̄ kɛ̄ndɛ̄ pu̍lu̍lu̍ ve̍. 

24Kāni̍ fo̍ndōle̍, Mɛ̄lɛ̄ka̍ pīŋi̍ na̍a̍ le̍ mī ŋ̄ nɔ̄ hɔ̄lte̍ŋ o̍ nɛ̄ī le̍ he̍ī. Nyɛ̄ wāŋndo̍ chīi̍ 
ni᷅ŋ sɔ̄lā pɛ̍, ō nɔ᷅ lɛ̍ lēhɔ̄l o̍ nɛ̄ī le̍ ndu̍ le̍. Le̍la̍ŋ tē ŋ̄ wa̍ lēhɔ̄l o̍ nɛ̄ī le̍ nyɛ̄ na̍a̍ ŋ̄ chīi̍ 
ni᷅ŋ sɔ̄lā wo̍ pɛ̍, mɛ̄ɛ̍ ko̍ŋ ve᷅ lɛ̍ hɔ̄ltē wāā o̍ nɛ̄ī le̍. 

25Kɛ̍ ndu̍yɛ̍ tē ŋ̄ wa̍ lēhɔ̄l o̍ nɛ̄ī le̍ nyɛ̄ na̍a̍ ŋ̄ sɔ̄la̍ wɔ̍ le̍ wo̍ pɛ̍, mɛ̄ɛ̍ bīūwɔ᷄ŋndo̍ na̍a̍ 
ŋ̄ bīūnūŋ chu᷅mndo̍ ni̍. 

26Ndu̍yɛ̍ o̍ ko̍ŋ kɔ̍ɔ̍lī, hūnɔ̄ɔ̍ Nyi̍na̍ Mɛ̄lɛ̄ka̍a̍ ō hūŋ ni̍ mbō māla̍ na̍a̍. Kāni̍ fo̍ndōle̍, 
ŋ̄ nɔ̍ kpa̍āya̍ le̍, ndu̍yɛ̍ ŋ̄ si̍nā mɛ̄ɛ̍ na̍a̍ ŋ̄ pīɛ̄ī Mɛ̍lɛ̄ka̍ yɛ̍ le̍. Le̍ he̍ī Nyi̍na̍ Mɛ̄lɛ̄ka̍a̍ 
chō pīɛ̄īle̍ŋ sɔ̍ŋgɔ̍ nāa̍ kpe̍e̍kpe̍i̍, sɔ̍ŋgɔ̍ ndɔ̄ bɛ̍ɛ̍ sɔ̍lāŋ te̍. 

27Ndu̍yɛ̍ Mɛ̄lɛ̄ka̍ o̍ si̍nā ho̍ō nyɛ̄ o̍ nyɛ̄ fe̍e̍ na̍a̍ o̍ lākɔ̄l lo̍, ndu̍ si̍nā nyɛ᷅ Nyi̍na̍ 
Mɛ̄lɛ̄ka̍a̍ dīmī o̍ pīɛ̄īle̍ŋ ni᷄ŋ ndo̍ pɛ̄ŋgu̍. Kāni̍ fu̍u̍le̍, ndu̍ pi̍ɛ̍ī sɔ̍ŋgɔ̍ wānāa̍ Mɛ̄lɛ̄ka̍a̍ 
mɛ̄ɛ̍ Mɛ̄lɛ̄ka̍ yēēma̍ yɛ̍ ni̍. 

28Ŋ̄ sīnā māā wānāa̍ ka̍a̍la̍ Mɛ̄lɛ̄ka̍ wa̍, ko̍ŋ cho̍ ni̍ wānāā o̍ ve̍e̍lu̍ le̍ mī nyɛ̄ o̍ 
kɛ̍ɛ̍si̍a̍a̍ wo̍ ō tōsa̍ŋ nda̍, īsɔ̍ɔ̍ o̍ īsɔ̄ɔ̍ i̍ ko̍ma̍l nda̍, tōsāa̍ Mɛ̄lɛ̄ka̍ tōsā ni̍ mī dɛ̍nɛ̍ 
kɛ̍ndɛ̄ fūla̍ lēni᷄ŋ. 

29Wānāā Mɛ̄lɛ̄ka̍ hɛ̄li̍ ni᷅ŋ pāāndū pa̍ wa̍, nda̍ o̍ yu̍lū le̍ mā sīmnu᷄ŋ mɛ̄ɛ̍ Po̍ ndɔ̄ɔ̍ 
chō yɛ̍ ni̍, le̍ mbō lo̍ o̍ ko̍ŋ mī Po̍ ndɔ̄ɔ̍ ō wa̍ wāna̍ tāso̍o̍ le̍ yu̍ŋgu̍ bɛ̍ndū wānāā 
lāāla᷄ŋnda̍ kpo̍u̍. 

30Wānāā Mɛ̄lɛ̄ka̍ yūlū wa̍, nda̍ o̍ ve̍e̍lu̍ ni̍. Ndu̍yɛ̍ wānāā o̍ ve̍e̍lu̍ wa̍, nda̍ o̍ si̍i̍ŋgu̍u̍ 
wānāā sa̍kpō ndu̍ pi̍la̍ o̍ hɔ̄l ni̍. Ndu̍yɛ̍ wānāā o̍ si̍i̍ŋgu̍u̍ ka̍ŋ wa̍nāā sa̍kpō ndu̍ 
pi̍la̍ o̍ hɔ̄l la̍, nda̍ o̍ to̍sa̍ ni̍ ma̍ sɔ̄lā nāŋɔ̄ɔ̄ ndɔ̄ɔ̍. 

Chii̍s̍ū Kil̍it̍ī chɔm̍ kāālā bɛn̄dū Mɛl̄ɛk̄a̍ kāāla̍ na̍a̍ wo̍ 
31Mɛ̄ɛ̍ sɔ̄ɔ̍ŋ mu᷅ŋ ki̍nɛ̍i̍, ɔ̍ɔ̄ bōllē ndɔ̄le̍ŋ? Bōllē ndɔ̄le̍ŋ le̍ cho̍ ni̍ māā tē Mɛ̄lɛ̄ka̍ wa̍ 
na̍a̍ kɔ̄ɔ̄lī pɛ̍, wānā o̍ wānā nɔ̍lā na̍a̍ le̍. 

32Kāni̍ fo̍ndōle̍, ndu̍ Mɛ̍lɛ̄ka̍ ō kāka̍ŋ bɛ̍ɛ̍ Po̍ ndɔ̄ɔ̍ le̍. Mbo̍ yɔ̄ŋgū ndu̍ le̍ mbō wa̍ 
ō sōlīāā sa̍lā le̍ na̍a̍ kpo̍u̍. Nāa̍ o̍ yɔ̍ŋgu̍ wɔ̄ Po̍ ndɔ̄ɔ̍, bāā mbō kɛ̄ɛ̍ le̍ na̍a̍ nyɔ̄ɔ̍ŋ 
kpo̍u̍ ke᷅ fo̍ndo̍? Sāko̍. Ō kɛ̍ɛ̄ kpo̍so̍ŋ te̍. 

33Na̍a̍ Mɛ̄lɛ̄ka̍ hɛ̄li̍ le̍ wāa̍ wānāā ndɔ̄ wa̍, ō nɛ̄ɛ̍nɛ̍ nɔ̍lā yɛ̍ mbō chɔ᷄m sūɛ̍i̍ nɛ̄i̍ le̍ 
yɔ̄ŋndā nāāla̍ wɔ̍ɔ̍ŋnda̍ŋ? Mɛ̄lɛ̄ka̍ chɔ᷅m su̍ɛ̍i̍ na̍a̍ le̍, kāni̍ fo̍ndōle̍, ndu̍ pi̍la̍ 
si̍i̍ŋgu̍u̍ na̍a̍ wānāā sa̍kpō ndu̍ pi̍la̍ o̍ hɔ̄l ni̍. 

34Mī nɛ̄ɛ̍nɛ̍ ki̍lu̍l lɛ̄ na̍a̍ yāmɛ̍i̍ mbō tūsi̍ na̍a̍ nyɛ̄ pālāa̍ chōo̍ le̍ yɔ̄ŋndā nāāla̍ 
wɔ̍ɔ̍ŋnda̍ŋ? Wānā bɛ̍ɛ̍. Chi̍i̍sū Ki̍li̍tī bɛ̍ɛ̍ ō tu̍sī na̍a̍ nyɛ̄ pālāā chōo̍ le̍. Kāni̍ fu̍u̍le̍, 

ndu̍ vi᷅ ni̍, bɔ̄ɔ̍le̍, ndu̍ Mɛ̄lɛ̄ka̍ mīŋgi̍ yōōmū ni̍, mbo̍ wā īchāli̍ o̍ fo̍ndāŋ lēbīɔ̍ɔ̍ o̍ bā 
kɛ̄ndɛ̍ Mɛ̄lɛ̄ka̍a̍ chōo̍, mbo̍ wā Mɛ̄lɛ̄ka̍ nyɔ̄ɔ̄lōo̍ le̍ na̍a̍. 

35Mī yɛ̄ɛ̍nɛ̍ so̍li̍ yɛ̄ na̍a̍ o̍ kāāla̍ Ki̍li̍tīo̍o̍ bɛ̄ŋgu̍? Nyɛ̄ o̍ nyɛ̄ bɛ̍ɛ̍ nɔ̍lā le̍. Kpūndɔ̍ɔ̍ ni̍, 
dɛ̍nɛ̍ pa̍lāa̍ ni̍, nyɛ̄ pālāā wāŋnda̍ hāndū na̍a̍ chōo̍ wo̍ ni̍, yīa̍a̍ŋ ni̍, tāmbe̍i̍ ni̍, 
kɔ̄ŋgɔ̄līa̍ŋnda̍ wāŋnda̍ kɔ̄ŋgɔ̄līāŋ na̍a̍ la̍ŋ ni̍, pīɔ̍mndo̍ ni̍, mu̍ŋ ki̍nɛ̍i̍ ŋ̄ nɔ̍lā na̍a̍ 
fāŋā o̍ kāāla̍ Ki̍li̍tīo̍o̍ bɛ̄ŋgu̍ le̍. 

36Mɛ̄ɛ̍ i̍ cho̍ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ yɛ̍ āā, “Le̍ lēpāla̍ o̍ lēpāla̍ ā chō na̍a̍ 
kɔ̄ŋgɔ̄līa̍ŋnda̍ŋ le̍ na̍a̍ dīyɔ̄ɔ̍ le̍ sa̍bū nyāa̍. Wāŋnda̍ ā chu̍a̍ na̍a̍ māchūāā mɛ̄ɛ̍ sāa̍ 
nda̍ wā kɔ᷅la̍ŋ dīyɔ̄ɔ̍ wo̍ ō wā nu̍a̍ā yɛ̍.” 

37Kɛ̍ ndu̍yɛ̍ wāna̍ ka̍a̍la̍ na̍a̍ ho̍ō wo̍ chō tōsā sɔ̄ɔ̍ŋ mu᷅ŋ ki̍nɛ̍i̍ mī ŋ̄ yēm mu̍ŋ 
kpe̍e̍kpe̍i̍. 

38Kāni̍ fo̍ndōle̍, I̍ si̍nā kpe̍nde̍ke̍le̍ māā nyɛ̄ o̍ nyɛ̄ nɔ̍lā mbō fāŋa̍ na̍a̍ o̍ kāāla̍ 
Mɛ̄lɛ̄ka̍a̍ bɛ̄ŋgu̍ le̍. Ŋ̄ wa̍ yo̍o̍mū, kɛ̄lɛ̄ŋgāā ŋ̄ wu̍, ko̍ŋ fe̍ŋā na̍a̍ o̍ kāālā o̍ ka̍a̍la̍ na̍a̍ 
wo̍ bɛ̄ŋgu̍ le̍. Ki̍i̍la̍a̍ Mɛ̄lɛ̄ka̍a̍ ni̍, ku̍ndālā cho̍ o̍ māsāle̍ŋ chōo̍ cho̍o̍ la̍ŋ ni̍, ā nɔ̍lā 
le̍. Sɔ̄ɔ̍ŋ cho̍ yɔ̄nɔ᷄ŋndo̍ pɛ̄ŋgo̍o̍ ho̍ō wo̍ŋ ni̍, a̍ sɔ̄ɔ̍ŋ cho̍ bɛ̍ɛ̍ hu̍nɔ̄ɔ̄ yɔ̄nɔ᷄ŋndo̍ wo̍ŋ, 
ŋ̄ nɔ̍lā le̍. 

39Kpāāyāla̍ŋ chōo̍ cho̍o̍ ni̍ a̍ la᷅ŋ o̍ chi̍e̍ēŋndo̍ bɛ̄ŋgu̍, la̍ŋ bɛ̍ɛ̍ lā nɔ̍lā le̍. Nyɛ̄ o̍ nyɛ̄ 
Mɛ̄lɛ̄ka̍ tōsa̍, nyɛ̄ o̍ nyɛ̍ cho̍ o̍ mu̍ŋ ni̍ŋ mbō nɔ̄la̍ na̍a̍ fāŋā o̍ kāāla̍ Mɛ̄lɛ̄ka̍a̍ bɛ̄ŋgu̍ 
le̍, ndu̍ yɔ̍nūŋ ni̍ māā kāālā o̍ chɔ̍m na̍a̍ o̍ Ma̍sānɔ̄ nāa̍ Chi̍i̍sū Ki̍li̍tī ni̍ŋ ndo̍. 

Lu̍o̍ma᷅ŋnda̍ 9 

Wāna̍ Mɛl̄ɛk̄a̍ hɛn̄āŋ le̍ hɛl̄īo̍o̍ wo̍ o̍ hɛl̍ī ni ̍
1Nyɛ̄ ya̍ I̍ cho̍ ho̍ō dīmīo̍o̍ wo̍ tōnya̍a̍ o̍ cho̍ ni̍. I̍ cho̍ ndu̍ dīmīo̍o̍ māā bu̍ɛ̍i̍ Ki̍li̍tī. 
Ō cho̍ la̍cho̍o̍wā le̍. Kɔ̄l nūu̍ o̍ cho̍ Nyi̍na̍ Kāsi̍ Mɛ̄lɛ̄ka̍a̍ o̍ ba̍ bɛ̄ŋgu̍ wo̍ chɔ᷄m ya̍ 
kpe̍e̍kpe̍i̍ māā ō cho̍ la̍cho̍o̍wā le̍ ya̍ I̍ cho̍ dīmī le̍. 

2Ndu̍ cho̍ ni̍ māā mɔ̍nɛ̍i̍ bɛ̍ndūe̍i̍ ī chō o̍ kɔ̄l nūu̍ ni᷄ŋ. Ndu̍yɛ̍ nyɛ̄ nɛ̄īyāa̍ cho̍ o̍ kɔ̄l 
nūu̍ ni᷄ŋ le̍ wānāā nīa̍a̍ wo̍, lāmɛ̄ɛ̄lu̍ bɛ̍ɛ̍ o̍ nɔ̍ le̍. 

3Tē ndi̍ i̍i̍ yɔ̍nūŋ pɛ̍, wānāā nīa̍a̍ na̍a̍ ŋ̄ fūla̍ ha̍ā kāa̍le̍ pi᷅lɛ̍le̍ŋ nda̍, ya̍ i̍i̍ hɛ̍nāŋ māā 
tē ya̍ ni̍ mī Mɛ̄lɛ̄ka̍ ndu̍ o̍o̍ ha̍ndu̍ ya̍ nyɛ̄ nɛ̄īyāa̍ chōo̍ sɔ̍ŋgɔ̍ ndāa̍, ndu̍yɛ̍ mī ya̍ i̍i̍ 
wa̍ ō fāŋāā, i̍i̍ ve᷅ lɛ̍ lātūlu̍ a̍ Ki̍li̍tī le̍. 

4Wānāā Mɛ̄lɛ̄ka̍ pi̍la̍ hɛ̄li̍ wa̍ nda̍ chō ni̍. Mbo̍ sīīŋgūū nda̍ chūāūwāā ndɔ̄. Ndu̍yɛ̍ 
mbo̍ tōsā ma̍ sɔ̄lā nāŋɔ̄ɔ̍ ndɔ̄ɔ̍. Ndu̍yɛ̍ mbo̍ yīī kpe̍ma̍la̍ŋ nda̍ nda̍ā. Mbo̍ yɔ̄ŋgū 
nda̍ sāwāla̍ ndɔ̄la̍ŋ. Ndu̍yɛ̍ mi̍ Mɛ̄lɛ̄ka̍ chɔ̄m nda̍ mɛ̄ɛ̍ nda̍ sōōlūū ndu̍ o̍ nɛ̄ī sa̍kpō 
yɛ̍. Ndu̍yɛ̍ nda̍ Mɛ̄lɛ̄ka̍ ō chūe̍l būŋga᷄ŋ ni̍. 

5Ā fūla̍ o̍ pūlāle̍ fi̍nyāā nāā ma̍māā lēbɛ̄ɛ̄ya̍ chōo̍. Ndu̍yɛ̍ tē ŋ̄ nu̍a̍ a̍ wāna̍ chi̍e̍e̍yɛ̍i̍ 
Ki̍li̍tīe̍i̍ o̍kɔ̄ɔ̄ pɛ̍, ŋ̄ sāālu̍ŋ māā o̍ kāa̍le̍ wāŋnda̍ ha̍ā chōo̍ o̍ fu̍la̍ ni̍. Sāŋgālāa̍ wa̍ o̍ 
yɔ̍ŋga᷄ŋ o̍ Mɛ̄lɛ̄ka̍ lo̍ o̍ cho̍ ŋ̄wāŋndā chīe̍e̍ kpo̍u̍ cho̍o̍ wo̍ le̍ fɛ̍ɛ̍ŋ a̍ fɛ̍ɛ̍ŋ. I̍ yɔ̄nu̍ŋ 
le̍nde̍ fɔ̍. 

6Ō cho̍ mī Mɛ̄lɛ̄ka̍ kɛ̄ɛ̍ le̍ nyɛ̄ o̍ chu̍a̍ būŋgɛ̄i̍ yo̍ tōsā le̍. Kāni̍ fo̍ndōle̍, wānāa̍ fu̍la̍ 
o̍ kāa̍le̍ I̍sɔ̄lūɛ̄īle̍ŋ chōo̍ wa̍ ō cho̍ nda̍ kpo̍u̍ le̍ Mɛ̄lɛ̄ka̍ hɛ̄li̍ māā wānāā ndūāā 
kpe̍e̍kpe̍i̍ le̍. 

7Ndu̍yɛ̍ ō cho̍ wa̍nāa̍ fu̍la̍ o̍ pūlāle̍ E̍bīlāha᷅mnde̍ŋ chōo̍ wa̍ fa̍ū le̍ a̍ cho̍ chūāūwāā 
kpe̍e̍kpe̍i̍ya̍a̍ E̍bīlāha᷅m nda̍ le̍. Mi̍ Mɛ̄lɛ̄ka̍ dīmūl E̍bīlāha᷅m āā, “Wānāa̍ fu̍la̍ o̍ 
pūlāle̍ A̍ Āa̍se̍le̍ŋ chōo̍ wa̍, nda̍ cho̍ wā ā vēēlāā ni̍ āā chūāūwāā nūmnda̍.” 

8Ko̍ŋ cho̍ ni̍ māā ō cho̍ chu̍a̍u̍wāā E̍bīlāha᷅mnda̍ kpo̍u̍ le̍ cho̍ ā vēēlāā māā 
chūāūwāa̍ Mɛ̄lɛ̄ka̍ le̍. Chūāūwāa̍ ve̍lu᷄ŋ o̍ pūlāle̍ E̍bīlāha᷅mnde̍ŋ chōo̍ le̍ būŋgɛ̄ī 
kpe̍e̍kpe̍i̍ Mɛ̄lɛ̄ka̍ chūe̍l E̍bīlāha᷅m nde̍ wa̍, nda̍ cho̍ chūāūwāā kpe̍e̍kpe̍i̍ya̍a̍ 
E̍bīlāha᷅mnda̍ ni̍. 

9Kāni̍ fo̍ndōle̍, būŋgɛ̄i̍ Mɛ̄lɛ̄ka̍ chu̍a̍ ve̍ ndi̍ cho̍ he̍ī ni̍ āā, “Tē bōōndi̍i̍ kpe̍e̍kpe̍i̍ye̍ 
ī fūūlu̍u̍ pɛ̍, I̍ cho̍ mīīŋgū na̍nu᷄ŋ. O̍ ko̍ŋ, Se̍lūā vi̍a̍lū ni᷅ŋ pōo̍.” 

10Ndu̍yɛ̍ ō fūla̍ o̍ ko̍ŋ kɔ̍ɔ̍lī, pūa̍a̍ ŋi̍ɔ̍ɔ̍ŋāa̍ Lūībɛ̍kā wa̍, fi̍nyāa̍ ō pīlɛ̍ kpe̍ ve̍lū nda̍ 
ni̍, ndu̍ yɔ̍nūŋ māā fi̍nyā nāā ma̍māa̍ Āa̍se̍ ni̍. 

11-12Mi̍ Mɛ̄lɛ̄ka̍ dīmūl Lūībɛ̍kā āā, “Po̍ nu̍m tāso̍o̍ ō wā ni̍ŋ pɔ̍mbɔ̄ ndɔ̍ o̍ bā 
bɛ̄ŋgu̍.” Nda̍ a̍a̍ vi̍lu̍ŋ ndɔ̍ bɛ̍ɛ̍ le̍ mi̍ Mɛ̄lɛ̄ka̍ dīmī he̍ī, kɛ̄lɛ̄ŋgāā ni᷅ŋ te̍ mī nda̍ a̍a̍ 
to̍sa̍ īsɔ̄ɔ̍ o̍ īsɔ̄ɔ̍, ī kɛ̄ndɛ̄ ni̍, ī wɔ̄ɔ̍ŋ ni̍. Sa̍bū Mɛ̄lɛ̄ka̍ dīmi̍ dīōmndo̍ ho̍ō wo̍ cho̍ ni̍ 
māā, le̍ chɔ̄mndo̍ māā pūa̍a̍ ŋi̍ɔ̍ɔ̍ŋnda̍ ha̍ā hɛ̄lī o̍ hɛ̍li̍ pōo̍ ō pīlɔ̍ɔ̍ wo̍, māā sūɛ̍i̍ 
ndu̍ pi̍la̍ Mɛ̍lɛ̄ka̍ kɛ̍ɛ̍si̍a̍a̍ kpe̍e̍kpe̍i̍ye̍ i̍ cho̍ ni̍. Le̍la̍ŋ hɛ̄lī Mɛ̄lɛ̄ka̍ hɛ̄li̍ wāŋndo̍ ō 
pīlɔ̍ɔ̍ wo̍, nda̍ nda̍ ŋi̍ɔ̍ɔ̍ŋ ō ve̍ le̍ wa̍li̍ ndā to̍sāā le̍. Mɛ̄lɛ̄ka̍ pi̍la̍ vēēlū ndɔ̄ɔ̍ ni̍. 

13Mɛ̄ɛ̍ Yāu̍ Mɛ̄lɛ̄ka̍a̍ dīmi̍ yɛ̍ āā, “I̍ ka̍a̍la̍ Che̍kɔ̍pū, mi̍ I̍ tu᷅l I̍īsɔ̄ lēyɛ̄.” 

14Mɛ̄ɛ̍ ɔ̍ɔ̄ nyɛ̄ na̍a̍ ŋ̄ nɔ̄ mī ŋ̄ dīmi̍ o̍ sūɛ̍i̍ he̍ī ni᷄ŋ ndo̍? Bāā dīmīo̍o̍ na̍a̍ ŋ̄ chō ni̍ māā 
Mɛ̄lɛ̄ka̍ nɔ̄ ka̍fāla̍ŋ? Sāko̍. Mɛ̄lɛ̄ka̍ nɔ̍ la̍ka̍fā le̍. 

15Kāni̍ fo̍ndōle̍, ndu̍ Mɛ̍lɛ̄ka̍ mbo̍ dīmūl Mūu̍sē āā, “Wāna̍ ya̍ I̍ hɛ̍na̍ŋ le̍ nyīɛ̍ɛ̍ye̍ 
tūīīnɔ᷄ŋndo̍ wo̍, ndu̍ ya̍ I̍ tu̍i̍i̍nūŋ i̍nyi̍ɛ̍ɛ̍ ni̍. Ndu̍yɛ̍ wāna̍ ya̍ I̍ hɛ̍nāŋ le̍ kɛ̄ndɛ̄i̍ 
tōsāllo̍ wo̍, ndu̍ ya̍ I̍ to̍sāl kɛ̍ndɛ̄i̍ ni̍.” 

16Le̍la̍ŋ hɛ̄lī Mɛ̄lɛ̄ka̍ hɛ̄lī wa᷅ŋndo̍ wo̍, ō ve᷅ le̍ wānā ko̍ŋ hɛ̄na᷄ŋ ndɔ̄, kɛ̄lɛ̄ŋgāā le̍ 
wa̍li̍ ndɔ̄ to̍sāā le̍. Le̍ nyīɛ̍ɛ̍yīī Mɛ̄lɛ̄ka̍ nɔ̄ le̍ wāŋndo̍ ve̍, o̍ hɛ̍lī ndu̍ ni̍. 

17Kāni̍ fo̍ndōle̍, mi̍ Yāu̍ Mɛ̄lɛ̄ka̍a̍ chɔ̄m a̍ nyɛ̄ Mɛ̄lɛ̄ka̍ dīmi̍ nāa̍ māsā bɛ̍ndōo̍ le̍ 
lɛ̄ŋndē I̍chi̍pīle̍ŋ ndo̍ chu̍a̍ wo̍ āā, “Le̍ sa̍bōo̍ ho̍ō kpe̍e̍kpe̍i̍ ya̍ si̍i̍ŋgu̍u̍ nu̍m māsā 
ni̍ le̍ mī I̍ chɔ̍m kpāāya̍ nūu̍ nāa̍ wāŋnda̍ chūā, ndu̍yɛ̍ mī tɔ̍ɔ̍ nūu̍ tīu̍ chi̍e̍ēŋndo̍ 
kpo̍u̍.” 

18Le̍la̍ŋ wāna̍ Mɛ̄lɛ̄ka̍ hɛ̄nāŋ le̍ nyīɛ̍ɛ̍ye̍ tūīīnɔ᷄ŋndo̍ wo̍, ndu̍ o̍ tu̍i̍i̍nūŋ i̍nyi̍ɛ̍ɛ̍ ni̍. 
Ndu̍yɛ̍ wāna̍ o̍ hɛ̍nāŋ le̍ bōlle̍ŋ kīndīo̍o̍ wo̍, ndu̍ o̍ ki̍ndī bo᷅lle̍ŋ ni̍. 

Mɛl̄ɛk̄a̍ nɔ ̄di ̍mbō tōsa̍ nyɛ ̄o̍ hɛn̍a̍ŋ ndo̍ 
19Mī wānā nyu̍na̍ ya̍ dɔ̍ɔ̍ āā, “Tē ō wa̍ le̍nde̍ pɛ̍ Mɛ̄lɛ̄ka̍ tōsā sɔ̍ɔ̍ŋ ni̍, mɛ̄ɛ̍ vɛ̄ɛ̍nɛ̍ o̍ 
lo̍o̍kū yɛ̍ mbō bīī wāŋnda̍ tɛ̄ɛ̄? Nɛ̄ɛ̍nɛ̍ nɔ̍lā yɛ̍ mbō kɛ̄ɛ̍ nyɛ̄ Mɛ̄lɛ̄ka̍ hɛ̄na̍ŋ ndo̍?” 



2383 

 

 
Kisi Bible Quick 

© 2013 Bible Society in Liberia. 
 

 
 

 

20Kɛ̍ ndu̍yɛ̍ wānā ko̍ŋ I̍ nyu̍nā wɔ̍ nu̍m, wāna̍ māāvɛ̄ɛ̍ ŋ̄ chō yɛ̄ mā sɛ̍ɛ̍ŋgi̍a̍a̍ 
Mɛ̄lɛ̄ka̍ dīōm. Kpɛ̍ɛ̍nɛ̍i̍ pūūlūe̍i̍ ī nɔ̄lā pa̍ mī ī nyūna̍ wāna̍ chɔ̍ū ndi̍ wo̍ āā, “Vɛ᷅ ma̍ 
chūāū ya̍ nu̍a̍ā?” 

21Kāni̍ fo̍ndōle̍, wāna̍ chu̍a̍ū kpɛ̍ɛ̍nɔ̍ŋ ndo̍ ō nɔ̄ di̍ mbō chɔ̄ū nyɛ̄ o̍ ye̍e̍mā wo̍ a̍ 
pūūlu̍ o̍ chu̍ū ko̍ŋ ndo̍. Ō nɔ̄lā mbō chu̍a̍ pūūlū chu̍a̍u̍wāā pīlɛ̍ kōŋ kpe̍ mbō chɔ̄ū 
kpɛ̍ɛ̍nɛ̍i̍ le̍ dɛ̍nɛ̍la̍ bɛ᷅nda̍ŋ. O̍ ko̍ŋ kɔ̍ɔ̍lī, mbō chu̍a̍ pūūlū chu̍a̍u̍wāā pīlɛ̍ kōŋ mbō 
chɔ̄ū i̍ wa᷅ le̍ kpe̍ku̍la̍ yɔ̍ŋāā la̍ŋ nde̍. 

22Sūɛ̍i̍ he̍ī ī vēla᷅ŋ a̍ nyɛ̄ Mɛ̄lɛ̄ka̍ tōsā wo̍. Tē ō wa̍ yɛ̄, māā mī Mɛ̄lɛ̄ka̍ ndu̍ o̍o̍ 
dɔ̍u̍nu᷄ŋ tu̍mbe̍ a̍ wāŋnda̍, ndu̍yɛ̍ mbō hɛ̍na̍ŋ le̍ mbō tūsi̍ nda̍ nyɛ̄ nɛ̄īyāa̍ chōo̍, 
ndu̍yɛ̍ mbō hɛ̄na̍ŋ mī wāŋnda̍ sīna̍ kpāāya̍ ndɔ̄ɔ̍. Kɛ̍ ndu̍yɛ̍ o̍ ko̍ŋ kɔ̍ɔ̍lī, mbō bi̍u̍ŋ 
nda̍ ta̍u̍, nda̍ yɔ̍nūŋ ni̍ māā wānāā o̍ dɔ̍u̍nu᷄ŋ tu̍mbe̍ a̍ nda̍ mbo̍ wā le̍ nda̍ nyɛ̄ 
pālāa̍ tūsī chōo̍ wa̍. Ko̍ŋ cho̍ ni̍ wānāā o̍ wa̍ ō bɛ̄ɛ̄ndīa̍ŋ le̍ mbō tɛ̄ɛ̄mbu̍u̍ nda̍ wa̍. 
Vɛ᷅ ō nɔ᷅ di̍ mbō tōsa̍ le̍nde̍ le̍? 

23Ndu̍yɛ̍ mi̍ Mɛ̄lɛ̄ka̍ bīūnu̍ŋ vɛ̍lɛ̄ wāŋnda̍ le̍ hāli̍ kpe̍ŋ mbō tōsa̍ mā sīna̍ nāŋɔ̄ɔ̄ 
ndɔ̄ bɛ̍ndōo̍. Nda̍ yɔ̍nūŋ ni̍ māā wānāā o̍ hɛ̍na̍ŋ mbō tūīīnu̍ŋ i̍nyīɛ̍ɛ̍ wa̍, wānāā o̍ 
bɛ̍ɛ̍ndi̍a̍a̍ sīndɛ̄ pa̍ le̍ mā sɔ̄la̍ nāŋɔ̄ɔ̄ ndɔ̄ɔ̍ wa̍. 

24Mɛ̄ɛ̍ na̍a̍ ŋ̍ cho̍ wānāā kāŋ ni̍. Na̍a̍ o̍ ve̍e̍lu̍ le̍ wāā wānāā ndɔ̄ ni̍. Mbo̍ vēēlū na̍a̍ 
ō cho̍ ko̍ Chu̍ūwa̍ tɛ̄ɛ̄ŋ te̍, kɛ̍ wānāa̍ cho̍ a̍ Chu̍ū le̍ wa̍ bɛ̍ɛ̍ tɛ̍ɛ̄ŋ. 

25Nyɛ̄ Mɛ̄lɛ̄ka̍ dīmi̍ o̍ Yāu̍ Hōsi̍a̍ā ni᷄ŋ a̍ he̍ī o̍kɔ̄ɔ̄ wo̍ ndu̍ cho̍ ho̍ō ni̍ āā, “Wānāa̍ 
ve̍ wa̍nāā nī le̍ wa̍, I̍ cho̍ nda̍ vēēlū āā, ‘wānāā nīa̍a̍.’ Wānāā ya̍ i̍i̍ ka̍a̍la̍ le̍ wa̍, I̍ 
cho̍ nda̍ vēēlū āā, ‘wānāā nīāā ka̍a̍lāa̍.’ 

26Ndu̍yɛ̍ fo̍ndāŋ kpe̍e̍kpe̍i̍ Mɛ̄lɛ̄ka̍ dīmu̍l nda̍ āā, ‘Lā cho̍ wa̍nāā nī le̍’ wo̍, O̍ 
fo̍ndāŋ kōŋ ko̍ni̍ nda̍ chō wā ā vēēlāā ni̍ āā, ‘Mɛ̄lɛ̄ka̍ cho̍ yōōmū wo̍, chūāūwāā 
ndūa̍a̍.’ ” 

27Ndu̍yɛ̍ mi̍ Āīsa̍yā di̍mī a̍ I̍sɔ̄lūɛ̄ī o̍kɔ̄ɔ̄ āā, “Ā yɔ᷄ŋ bɛ̍ɛ̍ mī wāŋnda̍ I̍sɔ̄lūɛ̄ī a̍ wa̍ 
fāŋgā te̍i̍ māā si̍o̍ōŋnde̍ o̍ pēe̍ mɛ̄ŋmā īhɛ᷄llo̍ kɔ̄ŋgɔ̍, kɛ̍ ndu̍yɛ̍ wāŋnda̍ kpɛ̍dɛ̍ ko̍ni̍ 
a̍ sɔ̍lā ni̍ŋ pi̍o̍ŋɔ̄ɔ̍ ni̍. 

28Kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ chō wāŋnda̍ o̍ chi̍e̍ēŋndo̍ chōo̍ ya᷅mɛ̍i̍ kīlūl o̍ chɔ̍ 
chɔ̍ bɛ̍ndū ni᷄ŋ, ndu̍yɛ̍ mbō chīi̍ a̍ nda̍ fe̍u̍.” 

29Kɛ̍ lɔ̍ɔ̍ pa̍ Āīsa̍yā di̍mī he̍ī ō sōō fɛ̍ɛ̍ŋ di̍ōmnda̍ŋ nda᷅ŋ āā, “Tē ndu̍ o̍o̍ ve̍ mi̍ 
Māsānɔ̄ɔ̍ Mɛ̄lɛ̄ka̍ o̍ nɔ̍ kpāāyāa̍ kpo̍u̍ wo̍ ō mēl na̍a̍ bɛ̍ɛ̍ wa᷅ŋnda̍ ā ti᷄ŋ fūlāa̍ o̍ kāa̍le̍ 
na̍a̍le̍ŋ chōo̍ le̍, ŋ̄ wa̍ wā māā wāŋnda̍ So̍dɔ̄m chi̍e̍e̍ a̍ ha̍ā Kōmo̍o̍lūā chi̍e̍e̍.” 

Chu̍ūwa̍ bēndū nɛī̄yo̍ le̍ sīmnɔŋ᷄ndo̍ wānāā sa̍kpō Mɛl̄ɛk̄a̍ o̍ hɔl̄ 
30Mɛ̄ɛ̍ ɔ̍ɔ̄ nyɛ̄ na̍a̍ ŋ̄ nɔ̄ mī ŋ̄ dīmi̍ o̍ sūɛ̍i̍ he̍ī ni᷄ŋ ndo̍? Nyɛ̄ na̍a̍ ŋ̄ chō dīmīo̍o̍ wo̍ 
cho̍ ni̍ māā wānāa̍ cho̍ a̍ Chu̍ū le̍ wa̍, nda̍ nda̍ ā ve̍ ki̍ndī le̍ nda̍ pi̍la̍ sīīŋgūū wānāā 
sa̍kpō Mɛ̄lɛ̄ka̍ o̍ hɔ̄l te̍. Kɛ̍ ndu̍yɛ̍ mi̍ Mɛ̄lɛ̄ka̍ ndu̍ si̍i̍ŋgūū nda̍ wānāā sa̍kpō ndu̍ 
pi̍la̍ o̍ hɔ̄l le̍ mɛ̄ɛ̍ nda̍ dɔ̄ū tīīnda᷄ŋ ndāa̍ o̍ ndu̍ ni̍ŋ yɛ̍. 

31Kɛ̍ ndu̍yɛ̍ wāŋnda̍ I̍sɔ̄lūɛ̄ī nda̍ wa̍ kīndīo̍o̍ le̍ nyɛ̄ sāwāa̍ dīmi̍ wo̍ tōsāa̍ le̍ mā 
sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l. Kɛ̍ ā nɔ̄la̍ nyɛ᷅ sāwā ko̍ŋ ō dīmi̍ wo̍ tōsā le̍. 

32Vɛ᷅ ā nɔ̄la̍ ndu̍ tōsā le̍? Sa̍bū nda̍ būmba̍ wo̍ cho̍ ni̍ māā ā dōu̍ ti̍i̍nda᷄ŋndo̍ o̍ 
Mɛ̄lɛ̄ka̍ ni᷄ŋ mī ndu̍ o̍o̍ si̍i̍ŋgu̍u̍ nda̍ wānāā sa̍kpō le̍. Ma̍ kīndī le̍ mī nyɛ̄ nda̍ pi̍la̍ 
nɔ̄lā mā tōsa̍ wo̍ ō sīīŋgu̍u̍ nda̍ wānāā sa̍kpō Mɛ̄lɛ̄ka̍ o̍ hɔ̄l. Mɛ̄ɛ̍ o̍ he̍ī ni᷄ŋ, ma̍ 
kōōnda᷅ŋ po̍u̍ ma᷅l wa̍nā wo̍. 

33Ī chō ī pōōnyīāā le̍nde̍ o̍ Yāu̍ Mɛ̄lɛ̄ka̍a̍ ni᷄ŋ āā, “Lā ya᷄ŋ ni᷅la̍ŋ, I̍ cho̍ pōūwo̍ pūm 
hāndɔ̄ɔ̍ Sa̍a̍yɔ̄ŋ chi̍e̍e̍, pōu̍ to̍sā ni̍ŋ mī wāŋnda̍ kēi̍ ndu̍ kōōnda᷅ŋ ndo̍, pōu̍ to̍sā 
ni̍ŋ mā de᷄l lo̍. 

Kɛ̍ wānā o̍ wāna̍ dɔ̍ū tīīnda᷄ŋndo̍ o̍ wāŋndo̍ ho̍ō ni᷄ŋ pɛ̍, ō tu̍lnūŋ la̍si̍ɔ̍mbu̍ le̍.” 

Lu̍o̍ma᷅ŋnda̍ 10 

1Chāāŋāā nīāā wa̍nāā lāāla᷄ŋnda̍, nyɛ̄ ya̍ I̍ la̍ndu̍ŋ kɔ̍l o̍ ndu̍ kpe̍e̍kpe̍i̍ yo̍ cho̍ ni̍ 
māā wānāā nīa̍a̍, nda̍ yɔ̍nūŋ māā Chu̍ūwa̍ ni̍, māā ā sɔ̄la̍ ko̍ pi̍o̍ŋɔ̄ɔ̍. Ndu̍yɛ̍ pīɛ̄īlē 
nīle̍ŋ o̍ Mɛ̄lɛ̄ka̍ lo̍ le̍ cho̍ le᷅ŋ le̍ nda̍ ni̍. 

2Tē ō wa̍ māā lēse̍ī pɛ̍, I̍ nɔ̍lā mī tɛ̍nda̍ se̍īle̍ŋ a̍ nda̍ o̍kɔ̄ɔ̄ māā ā nɔ̄ yēēmɛ̍i̍ ta̍u̍ le̍ 
Mɛ̄lɛ̄ka̍. Kɛ̍ ō cho̍ ma̍chu̍a̍ā mī yēēmɛ̍i̍ nda̍ nɔ̄ ve̍ ī wa̍ yēēmɛ̍i̍ cho̍ o̍ nɛ̄i̍ tōnya̍ 
chōo̍ le̍. 

3Ā nɔ̍ si̍nā pɛ̄ŋgu̍ a̍ mɛ̄ɛ̍ Mɛ̄lɛ̄ka̍ ndu̍ si̍i̍ŋgūū wa᷅ŋndo̍ wānā sa̍kpō ndu̍ pi̍la̍ o̍ hɔ̄l 
lɛ̍ le̍. Ā bīī ma̍ wā kīndīo̍o̍ le̍ nɛ̄ī nda̍ chēle̍ŋ nūūvīa̍a̍ le̍ mā sīīŋgu̍u̍ nda̍ pi̍la̍ wānāā 
sa̍kpō Mɛ̄lɛ̄ka̍ o̍ hɔ̄l. Le̍ he̍ī ma̍ kɛ̄ɛ̄ nɛ̄i̍ Mɛ̄lɛ̄ka̍ ndu̍ si̍i̍ŋgūū wa᷅ŋnda̍ wānāā sa̍kpō 
ndu̍ pi̍la̍ o̍ hɔ̄l lo̍. 

4Ndu̍yɛ̍ Ki̍li̍tī to̍sa̍ mi̍ sāwāla̍ Mɛ̄lɛ̄ka̍ ke̍ Mūu̍sē la̍ŋ lā mɛ̄ɛ̄lū. Mɛ̄ɛ̍ o̍ he̍ī ni᷄ŋ, māā 
wānā o̍ wāna̍ dɔ̍ū tīīnda᷄ŋndo̍ o̍ Mɛ̄lɛ̄ka̍ ni᷄ŋ pɛ̍, Mɛ̄lɛ̄ka̍ tōsa̍ wānā ko̍ŋ ō sīmnu᷄ŋ 
wa̍nā sa̍kpō Mɛ̄lɛ̄ka̍ o̍ hɔ̄l. 

Wāna̍ dɔu̍̄ tīīnda᷄ŋndo̍ o̍ Mɛl̄ɛk̄a̍ niŋ᷄ pɛ,̍ Mɛl̄ɛk̄a̍ pīŋi ̍ndu̍ 
5Mi̍ Mūu̍sē po̍o̍nyīāā a̍ sāwāla̍ŋ nda᷅ŋ o̍kɔ̄ɔ̄ a̍ mɛ̄ɛ̍ wāŋndo̍ lōōkū si̍mnɔ᷄ŋ wa̍nā 
sa̍kpō Mɛ̄lɛ̄ka̍ o̍ hɔ̄l o̍ la̍ŋ chūa̍a̍ ni᷄ŋ yɛ̍. Nyɛ̄ o̍ po̍o̍nyi̍a̍a̍ wo̍ cho̍ ho̍ō ni̍ āā, “Tē 
wāŋndo̍ ō tōsa̍ nyɛ̄ sāwāla̍ŋ lā dīmi̍ wo̍ pɛ̍, sāwāla̍ŋ lā tōsa̍ ō sɔ̄la̍ yōōmū 
kpe̍e̍kpe̍i̍yo̍.” 

6Kɛ̍ ndu̍yɛ̍ nyɛ̍ di̍mi̍ŋ a̍ Mɛ̄lɛ̄ka̍ tīīnda᷄ŋndo̍ le̍ sīmnɔ᷄ŋndo̍ wānā sa̍kpō Mɛ̄lɛ̄ka̍ o̍ 
hɔ̄l lo̍ ndu̍ cho̍ ni̍ āā, “Di̍mī nu̍a̍ā o̍ kɔ̄l nūmndo̍ ni᷄ŋ āā, ‘Ō nɛ̄ɛ̍nɛ̍ he᷅l lɛ̍ ni̍ŋ ɛ̄chɛ̍nɛ̄ 
le̍?’ ” Dīmīo̍o̍ cho̍ ko̍ŋ ni̍ āā, “Nɛ̄ɛ̍nɛ̍ ku̍ā yɛ̍ ni̍ŋ o̍ ɛ̄chɛ̍nɛ̄ mbō kɔ̍ di̍mūl Ki̍li̍tī mbō 
tōl chi̍e̍ēŋ na̍ŋ.” 

7“Ndu̍yɛ̍, di̍mī bɛ̍ɛ̍ nu̍a̍ā āā, ‘Ō nɛ̄ɛ̍nɛ̍ ku̍ā yɛ̍ ni̍ŋ chi̍e̍e̍ pīɔ̍m te̍?’ ” Dīmīo̍o̍ cho̍ ko̍ŋ 
ni̍ āā, “Ō nɛ̄ɛ̍nɛ̍ ku̍ā yɛ̍ ni̍ŋ chi̍e̍e̍ pīɔ̍m mbō kɔ̍ mi̍ŋgī Ki̍li̍ti̍ yōōmū?” 

8Nyɛ̍ di̍mi̍ŋ ndo̍ cho̍ ho̍ō ni̍ āā, “Yōōŋgu̍ Mɛ̄lɛ̄ka̍a̍ chō nya̍ īkɛ̄i̍ kpɛ̍ɛ̍lūŋ bɛ̄ndū. Lā 
chō wāŋnda̍ dīmu̍llo̍ a̍ ndu̍ o̍kɔ̄ɔ̄. Ndu̍yɛ̍ ō chō nya̍ o̍ lākɔ̄l.” Ndu̍ yɔ̍nūŋ ni̍ māā 
yōōŋgū na̍a̍ ŋ̄ chō ho̍ō wāŋnda̍ dīmūllo̍ māā ā dɔ̄u̍ ti̍i̍nda᷄ŋndo̍ o̍ Mɛ̄lɛ̄ka̍ ni᷄ŋ ndo̍. 

9Ndu̍yɛ̍ tē lā chɔ̄ɔ̄mu̍u̍ wāŋnda̍ o̍ hɔ̄l pɛ̍, māā Chi̍i̍sū ndu̍ cho̍ Māsānɔ̄ɔ̍ ni̍, ndu̍yɛ̍ 
mī lā lāāla̍ŋ o̍ kɔ̄ltā nyāla̍ŋ ni᷄ŋ pɛ̍, māā mɛ̄ɛ̍ Chi̍i̍sū vi᷅ mi̍ Mɛ̄lɛ̄ka̍ mīŋgī ndu̍ 
yōōmū, mɛ̄ɛ̍ Mɛ̄lɛ̄ka̍ pīŋi̍ nya̍. 

10Kāni̍ fo̍ndōle̍, lāāla᷄ŋndo̍ nɔ̄ɔ̍ o̍ kɔ̄llo̍ ni᷄ŋ ndu̍ hu᷅ŋ a̍ Mɛ̄lɛ̄ka̍ nya̍ sīīŋgūūwo̍ 
wānāā sa̍kpō ndu̍ pi̍la̍ o̍ hɔ̄l ni̍. Ndu̍yɛ̍, chɔ̄ɔ̄mūūwo̍ wāŋnda̍ o̍ hɔ̄l māā Chi̍i̍sū cho̍ 
Māsānɔ̄ɔ̍ ni̍, ndu̍ hu᷅ŋ a̍ Mɛ̄lɛ̄ka̍ nya̍ pīŋīo̍o̍ ni̍. 

11Mi̍ Yāu̍ Mɛ̄lɛ̄ka̍a̍ dīmī āā, “Wānā o̍ wāna̍ dɔ̍ū tīīnda᷄ŋndo̍ o̍ wāŋndo̍ ho̍ō ni᷄ŋ pɛ̍, 
ō tu̍lnūŋ la̍si̍ɔ̍mbu̍ le̍.” 

12Nyɛ̍ di̍mi̍ŋ ko̍ŋ āā, “wānā o̍ wānā” wo̍ ō chɔ᷄m māā yɛ̍ yɛ̍ bɛ̍ɛ̍ cho̍ wa᷅ŋndā 
chīe̍e̍ya̍ tɛ̄ɛ̄ŋ te̍, wānā wa̍ Chu̍ūnɔ̄, wa᷅ Chu̍ūnɔ̄ le̍. Ndu̍yɛ̍, Māsānɔ̄ɔ̍ Mɛ̄lɛ̄ka̍ pīlɔ̍ɔ̍ 
ho̍ō ndu̍ ko̍ cho̍ Māsānɔ̄ɔ̍ le̍ wāŋnda̍ kpo̍u̍ ni̍. Ndu̍yɛ̍ wānā o̍ wāna̍ ve̍e̍lū ndu̍ o̍ 
pīɛ̄īle̍ŋ ni᷄ŋ, mbō dɔ̄ū nda̍ sa̍lā ta̍u̍ ta̍u̍. 

13Mi̍ Yāu̍ Mɛ̄lɛ̄ka̍a̍ dīmī āā, “Wānā o̍ wāna̍ ve̍e̍lu̍ Māsānɔ̄ɔ̍ Mɛ̄lɛ̄ka̍ o̍ pīɛ̄īle̍ŋ ni᷄ŋ 
pɛ̍, ō pīŋi̍ ndu̍.” 

14Kɛ̍ ndu̍yɛ̍ tē wāŋnda̍ nɔ̍ ti̍i̍nda᷄ŋndo̍ o̍ Mɛ̄lɛ̄ka̍ ni᷄ŋ te̍, ā nɔ̍lā mā vēēlu̍ ndu̍ o̍ 
pīɛ̄īle̍ŋ ni᷄ŋ te̍. Ndu̍yɛ̍ tē wāŋnda̍ tūi̍i̍ yo̍o̍ŋgōo̍ a̍ ndu̍ o̍kɔ̄ɔ̄ le̍, ā do̍ū ti̍i̍nda᷄ŋndo̍ o̍ 
ndu̍ ni̍ŋ te̍. Ndu̍yɛ̍ tē wānā ve̍ le̍ nda̍ yōōŋgōo̍ dīmūl a̍ ndu̍ o̍kɔ̄ɔ̄ le̍, ā tu̍i̍ī a̍ ndu̍ 
o̍kɔ̄ɔ̄ le̍. 

15Ndu̍yɛ̍ tē wāŋnda̍ sɔ̄la̍ vi̍o̍mɔ̄ɔ̄ le̍ kɔ̄la̍ŋ a̍ yōōŋgū ndɔ̄ɔ̍ le̍, ā tu̍i̍ī yo̍o̍ŋgū kālāa̍ 
le̍. Mɛ̄ɛ̍ Yāu̍ Mɛ̄lɛ̄ka̍a̍ dīmi̍ yɛ̍ āā, “Ō chō sūɛ̍i̍ kɛ̍ndɛ̄ī bɛ̄ndū māā wānāa̍ di̍mī 
yo̍o̍ŋgū kɛ̄ndɔ̄ɔ̍ wa̍ chō hūnɔ̄ɔ̍.” 

16Kɛ̍ ndu̍yɛ̍ ō cho̍ wa᷅ŋnda̍ kpo̍u̍ le̍ a̍ chɛ̍l Yōōŋgū Kɛ̄ndɛ̍ Mɛ̄lɛ̄ka̍a̍ le̍. Kāni̍ fo̍ndōle̍, 
mi̍ Āīsa̍yā di̍mī āā, “Māsānɔ̄ɔ̍ Mɛ̄lɛ̄ka̍, ō nɛ̄ɛ̍nɛ̍ la̍a̍la̍ŋ yɛ̍ a̍ yōōŋgū na̍a̍ ŋ̄ dīmu̍l 
nda̍ wo̍?” 

17Le̍la̍ŋ yōōŋgu̍ Mɛ̄lɛ̄ka̍a̍ tūēīyɔ̄ɔ̍ ndu̍ hu᷅ŋ a̍ tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ ni̍. 
Ndu̍yɛ̍ tē ā dīmu̍l wāŋnda̍ a̍ Ki̍li̍tī o̍kɔ̄ɔ̄ pɛ̍, ā tūēī yōōŋgōo̍ ho̍ō. 

18Kɛ̍ ndu̍yɛ̍ I̍ nyu̍nā wɔ̍ nya̍. Bāā wāŋnda̍ ā tūi̍i̍ ma̍tu̍i̍yāā yōōŋgōo̍ ho̍ō le̍? Ā tūēī 
tūēīyɔ̄ɔ̄ kālāa̍ kpe̍e̍kpe̍i̍. Mɛ̄ɛ̍ Yāu̍ Mɛ̄lɛ̄ka̍a̍ dīmi̍ yɛ̍ āā, “Wāŋnda̍ bā o̍ bā fe̍e̍ o̍ 
chi̍e̍ēŋndo̍ chōo̍ ā tūēī dīōmndā ndāla̍ŋ. Dīōmndā ndāla̍ŋ lā fūūlu̍u̍ di̍ o̍ 
chi̍e̍ēŋndo̍ mɛ̄ɛ̄lu̍la̍ŋ.” 

19I̍ nyu̍nā wɔ̍ vɛ̄lɛ̄ nya̍. Bāā wāŋnda̍ I̍sɔ̄lūɛ̄ī ā sīna̍ māsi̍nāā yōōŋgū kālāa̍ pɛ̄ŋgu̍ 
le̍? Ā sīna̍ ndu̍ pɛ̄ŋgu̍. Kāni̍ fo̍ndōle̍, Mūu̍sē fɛ̍lɛ̍ŋ so̍ō a̍ ndi̍ o̍kɔ̄ɔ̄ pe̍kēkē. Mbo̍ 
dīmī āā, “I̍ cho̍ tōsā mī lā pāŋa̍la̍ wānāā nya̍ chu̍a̍ ha̍ā māā ā cho̍ le̍lɛ̍ŋ te̍ wa̍. 
Ndu̍yɛ̍ I̍ cho̍ tōsā mī lā dɔ̄ūnu᷄ŋ tu̍mbe̍ a̍ wānāa̍ ki̍ndu̍ kɔ̍l te̍ wa̍.” 

20O̍ ko̍ŋ kɔ̍ɔ̍lī mi̍ Āīsa̍yā di̍mī kpe̍nde̍ke̍le̍ āā, “Wānāa̍ ve̍ ya̍ nūūwā kpo̍so̍ŋ te̍ wa̍, 
ā sāālu̍ŋ ya̍. Wānāa̍ nyu̍na̍ ya̍ le̍ nda̍ chɔ̄mnɔ᷄ŋ te̍ wa̍, mi̍ I̍ chɔ̍mnu᷄ŋ nda̍.” 

21Kɛ̍ ndu̍yɛ̍ mbo̍ dīmī a̍ wāŋnda̍ I̍sɔ̄lūɛ̄ī o̍kɔ̄ɔ̄ āā, “Le̍ pāa̍le̍ŋ kpɛ᷅ŋ bāla̍ŋ lā chō ya̍ 
lā hāūwāā le̍ wāŋnda̍ ha̍ā, wānāa̍ so̍li̍ ha̍ā dīōm nūu̍ ma̍ sīmūl la̍ wa̍.” 

Lu̍o̍ma᷅ŋnda̍ 11 

Dēlɔɔ̄ ̄Chu̍ūwa̍ de᷄l lo̍ ō cho̍ de̍lɔɔ̄ ̄nda̍ lo̍ lēniŋ᷄ te̍ 
1Le̍la̍ŋ I̍ nyu̍nā wɔ̍ nya̍? Bāā Mɛ̄lɛ̄ka̍ kɛ̄ɛ̍ mākɛ̄yāā wānāā ndūa̍a̍? Sāko̍. Ō kɛ̄ɛ̍ nda̍ 
le̍. Ya̍ Pɔ̍ɔ̄ su̍a̍ā ho̍ō wo̍ bɛ̍ɛ̍, Chu̍ūnɔ̄ɔ̍ ya̍ cho̍ ni̍. O̍ pūlāle̍ E̍bīlāha᷅mnde̍ŋ chōo̍ ya̍ 
fu̍la̍ ni̍, vīōlɔ᷄ŋndo̍ o̍ yu̍ŋgu̍ Bɛ̍ŋnja̍mīŋndo̍ chōo̍. 

2Wānāā ndūa̍a̍ ndu̍ Mɛ̍lɛ̄ka̍ hɛ̄li̍ ha̍ā sīndɛ̄ pa̍ le̍ wāa̍ wānāā ndɔ̄ wa̍, ō kɛ̄ɛ̍ nda̍ le̍. 
Nya̍ pi̍la̍ lā sīnā nyɛ᷅ Mɛ̄lɛ̄ka̍ dīmi̍ o̍ yāu̍ ndɔ̄ɔ̍ ni᷄ŋ a̍ Īla̍a̍chā o̍kɔ̄ɔ̄ wo̍. Mi̍ Īla̍a̍chā 
ŋɔ̍ɔ̍cha᷄ŋ Mɛ̍lɛ̄ka̍ o̍ lānī a̍ nyɛ̄ wāŋnda̍ I̍sɔ̄lūɛ̄ī a̍ to̍sa̍ wo̍. 

3Mbo̍ dīmūl Mɛ̄lɛ̄ka̍ āā, “Māsānɔ̄ɔ̍ Mɛ̄lɛ̄ka̍, wāŋnda̍ ha̍ā ā dīu̍ wānāa̍ su̍a̍ā le̍ nūm 
nda̍. Ndu̍yɛ̍ ma̍ pēsī pēsī ma̍āŋndā nūmnda̍ŋ. Wānāa̍ su̍a̍ā le̍ nūm ki̍nɛ̍i̍ ya̍, mɛ̄ɛ̍ 
ya̍ pīlɛ̍ kpe̍ mi̍ lo᷅. Kɛ̍ ya̍ bɛ̍ɛ̍ ā chō ya̍ kɔ̄ɔ̄lī le̍ ya̍ dīyɔ̄ɔ̍.” 

4O̍ ko̍ŋ kɔ̍ɔ̍lī, nyɛ̄ Mɛ̄lɛ̄ka̍ mūlu̍l Īla̍a̍chā wo̍ cho̍ ho̍ō ni̍. Mi̍ Mɛ̄lɛ̄ka̍ dīmūl ndu̍ āā, 
“A̍ cho̍ nu̍m pīlɛ̍ le̍. I̍ nɔ̍ wɔ̄ pūa̍a̍ wāa̍la̍ŋ lā ŋɔ᷄mmɛ̍ū. Nda̍ nda̍ ā be᷄ŋ la̍wu̍ Bāāl o̍ 
lābɛ̄ŋgu̍ ni̍ŋ mā sōōlu̍u̍ ndu̍ le̍.” 

5Le̍nde̍ ko̍ni̍ i̍ cho̍ te̍le̍ŋndo̍ ho̍ō ni̍. Mi̍ wāŋnda̍ lō ā tɔ̄ mi̍ Mɛ̄lɛ̄ka̍ hɛ̄lī nda̍ le̍ mɛ̄ɛ̍ 
o̍ cho̍ wāna̍ īkɛ̄ndɛ̄ yɛ̍. 

6Kɛ̍ ndu̍yɛ̍ tē ō wa̍ pɛ̍ māā le̍ chō Mɛ̄lɛ̄ka̍ chō wāna̍ īkɛ̄ndɛ̄ wo̍ o̍ hɛ̍lī wa᷅ŋnda̍ le̍ 
wāa̍ wānāā ndɔ̄ ni̍, mɛ̄ɛ̍ ō cho̍ le̍ sɔ̄ɔ̍ŋ kɛ̍ndɛ̄ŋ nda̍ tōsā wo̍ŋ te̍ o̍ hɛ̍li̍ nda̍ le̍. Kāni̍ 
fo̍ndōle̍, tē ō wa̍ pɛ̍ māā Mɛ̄lɛ̄ka̍ hɛ̄lī māhɛ̄līāā wāŋndo̍ le̍ sūɛ̍i̍ kɛ̍ndɛ̄ī o̍ to̍sā ve̍ 
pɛ̍, mɛ̄ɛ̍ ō cho̍ i̍kɛ̍ndɛ̄ le̍ o̍ to̍sa̍l wānā ko̍ŋ te̍. 

7Le̍la̍ŋ sūɛ̍i̍ le̍bo᷅lle̍ o̍ sūɛ̍i̍ he̍ī ni᷄ŋ ndi̍ cho̍ ni̍ māā mi̍ wāŋnda̍ I̍sɔ̄lūɛ̄ī a̍ bu̍mbā le̍ 
nyɛ̄ nda̍ wa̍ nūūvīa̍a̍ wo̍ sɔ̄lāa̍. Ā pɔ̄mbūāā Mɛ̄lɛ̄ka̍ hɛ̄li̍ wa̍ ko̍ni̍ a̍ sɔ̍la̍ ni̍. Wāŋnda̍ 
ā tūa̍a̍ ki̍nɛ̍i̍ mbo̍ kīndī nda̍ bōlle̍. 

8Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ le̍nde̍ āā, “Mi̍ Mɛ̄lɛ̄ka̍ tōsā nda̍ ā nɔ̍ si̍na᷄ŋ te̍, 
ndu̍yɛ̍ sīnā pɛ̄ŋgu̍ bɛ̍ɛ̍ ā nɔ̍ le̍. Mbo̍ lō o̍ ko̍ŋ ha̍a̍a̍ mbo̍ fūūla᷅ŋ a̍ bōōnde̍i̍ he̍ī ā nɔ̄ 
hɔ̄lta̍ŋ, kɛ̍ ā chi᷅ le̍. Ā nɔ̄ nīla̍ŋ, kɛ̍ ā tu̍i̍ī le̍.” 

9Mi̍ Māsāa̍ Dēēve̍ di̍mi̍ āā, “Mɛ̄lɛ̄ka̍, ye̍ŋ nda̍ yāŋɔ̄ɔ̄le̍ŋ mā hāū a̍ bōōndi̍i̍ nda̍ wā 
o̍ bɔ̄ŋa᷅ŋndā ndāla̍ nyɛ̄ dīāā la̍ŋ chōo̍ ve̍. To̍sa̍ mā de᷄l, ndu̍yɛ̍ mā tu̍si̍ nda̍ nyɛ̄ 
nɛ̄īyāa̍ bɛ̄ndōo̍ chōo̍. 

10To̍sa̍ mī hɔ̄lta̍ŋ lā kīnda̍ŋ nda̍, ā cha᷅ le̍. To̍sa̍ mī dɛ̍nɛ̍ pa̍lāa̍ fūūlu̍u̍ nda̍ sōndōo̍ 
lɛ̄ŋ mɛ̍ɛ̄.” 

11Le̍la̍ŋ, I̍ nyu̍nā wɔ̍ nya̍. Dēlɔ̄ɔ̄ Chu̍ūwa̍ de᷄l ho̍ō wo̍, bāā dēlɔ̄ɔ̄ nda̍ lo̍ lēni᷄ŋ ni̍? 
Sāko̍. Ō cho̍ de̍lɔ̄ɔ̄ nda̍ lo̍ lēni᷄ŋ te̍. Yɔ̄ŋ ndā wɔ̍ɔ̍ŋndo̍ tōsa̍ mātōsāā mi̍ wānāa̍ cho̍ 
a̍ Chu̍ū le̍ wa̍ ā sɔ̄lā pīōŋɔ̄ɔ̍. Sūɛ̍i̍ he̍ī ī yɔ̄nu̍ŋ le̍ mī Chu̍ūwa̍ ā pāŋa̍la̍ wānāa̍ cho̍ a̍ 
Chu̍ū le̍ wa̍. 

12Mɛ̄ɛ̍ Chu̍ūwa̍ tōsa̍ yɔ̄ŋ wɔ̄ɔ̍ŋndo̍, o̍ ko̍ŋ mi̍ dɛ̍nɛ̍ kɛ̍ndɛ̄ bɛ̄ndōo̍ hūŋ le̍ wāŋnda̍ 
ā tūa̍a̍ o̍ chi̍e̍ēŋndo̍ ni᷄ŋ. Ndu̍yɛ̍ mi̍ būmbā Chu̍ūwa̍ būmba̍ le̍ nyɛ̄ nda̍ wa̍ nūūvīa̍a̍ 
le̍ sɔ̄lāa̍ wo̍ tōsā, mi̍ wānāa̍ cho̍ a̍ Chu̍ū le̍ wa̍ ā sɔ̄lā dɛ̍nɛ̍ kɛ̍ndɛ̄ bɛ̄ndōo̍. Nāa̍ sūɛ̍i̍ 
he̍ī chūu̍ wɔ̄ wāŋnda̍ dɛ̍nɛ̍ kɛ̍ndɛ̄ bɛ̄ndōo̍, tē Chu̍ūwa̍ hu᷄ŋ to̍sā ni᷅ŋ sɔ̍ɔ̍ŋ Mɛ̄lɛ̄ka̍ 
kɛ̄ɛ̄si̍a̍a̍ le̍ nda̍ wo̍ŋ kpo̍u̍ pɛ̍, dɛ̍nɛ̍ kɛ̍ndɛ̄ kōŋ ndu̍ wa᷅ o̍ bɔ̍ɔ̍ bɔ̍ɔ̍. 

Lā yiy̍a᷄ŋ māā lā bɛn̄da̍ mi ̍lā hīāū wānāā Mɛl̄ɛk̄a̍ fāŋa̍ wa̍ le̍ 
13I̍ su̍a̍ā wɔ̍ ni̍ko̍ nāa̍ nya̍ wānāa̍ cho̍ a̍ Chu̍ū le̍ wa̍ chūā. Ha̍a̍a̍ ya̍ Pɔ̍ɔ̄ mi̍ wa᷅ wāna̍ 
Chi̍i̍sū ve᷅m māā hɔ̄ltē ndɔ̄ le̍ kɔ̄la̍ŋ nāa̍ nya̍ cho̍ a̍ Chu̍ū le̍ wa̍ chūā, I̍ chu̍a̍ wa̍li̍ 
ka̍lāa̍ māā wa̍li̍ bɛ̍ndū. 

14O̍ he̍ī ni᷄ŋ, I̍ cho̍ lēhɔ̄l o̍ nɛ̄ī māā o̍ nɛ̄īyo̍ ho̍ō ni᷄ŋ mī I̍ to̍sa̍ mī wānāā nīa̍a̍ ā 
pāŋa̍la̍ wānāa̍ cho̍ a̍ Chu̍ū le̍ wa̍, o̍ ko̍ŋ, mī I̍ to̍sa̍ ō wa̍ bɛ̍ɛ̍ a̍ ti̍ŋ mā sɔ̄la̍ pīōŋɔ̄ɔ̍. 

15Kāni̍ fo̍ndōle̍, mɛ̄ɛ̍ Mɛ̄lɛ̄ka̍ kɛ̄ɛ̍ Chu̍ūwa̍ mi̍ he̍ī tōsā mi̍ wāŋnda̍ ā tūa̍a̍ o̍ 
chi̍e̍ēŋndo̍ ni᷄ŋ a̍ mi̍i̍ŋgū dīōm pīlɛ̍ a̍ Mɛ̄lɛ̄ka̍. Nāa̍ kɛ̄ɛ̄ Mɛ̄lɛ̄ka̍ kɛ̄ɛ̍ nda̍ wo̍ tōsa̍ wɔ̄ 
he̍ī, tē ō mīŋgi̍ nda̍ ni᷅ŋ chɛ̄lɔ̄ɔ̄ pɛ̍, ī wā ni̍ŋ ko̍ mɛ̄ɛ̍ wāŋndo̍ wū nu̍a̍ā pɛ̍, kɛ̍ mbō 
mīīŋgu̍ yōōmū yɛ̍. 

16Ndu̍yɛ̍ tē wāŋndo̍ ō ke̍ ni᷅ŋ Mɛ̄lɛ̄ka̍ tɛ̄ndū bēe̍dīi̍yo̍ ō tāse̍ ko̍ŋ pɛ̍, mɛ̄ɛ̍ kpūŋgbɛ̄ī 
bēe̍dīi̍ye̍ ī tūɛ̍i̍ kpo̍u̍ ī wā i̍ yɔ̍ŋga᷄ŋ le̍ ndu̍ Mɛ̄lɛ̄ka̍. Ndu̍yɛ̍ tē wāŋndo̍ yɔ̄ŋgu̍ ni᷅ŋ 
Mɛ̄lɛ̄ka̍ pūūndu᷅ŋ sa̍a̍ yɔ̄mndo̍ wo̍ŋ pɛ̍ mī ŋ̄ wa̍ le̍ ndu̍, mɛ̄ɛ̍ yɔ̄m kālāa̍ lɛ̄ūwūŋ 
ndɔ᷄ŋ bɛ̍ɛ̍ kpo̍u̍ ŋ̄ wā ŋ̍ yɔ̍ŋga᷄ŋ le̍ ndu̍ Mɛ̍lɛ̄ka̍. 

17Sūɛ̍i̍ he̍ī ī chō māchūāā mɛ̄ɛ̍ nda̍ kīālū nu̍a̍ā lɛ̄ūwo̍ŋ o̍ yɔ̄m nda̍ vēēlū āā ɔ̄li̍fīi̍ 
wo̍ yɛ̍. Tē wāŋndo̍ fāŋa̍ pɛ̍ lɛ̍ūwo̍ŋ o̍ ɔ̄li̍fīi̍ tūālāa̍, o̍ ko̍ŋ kɔ̍ɔ̍lī ō kɔ̍ ki̍o̍lū lɛ̄ūwūŋ 
ɔ̄li̍fīi̍ yōndōo̍, ō hu᷄ŋ ha̍ndū mu̍ŋ o̍ ɔ̄li̍fīi̍ tūālāa̍ nāa̍ o̍ fa̍ŋa̍ lɛ̄ūwo̍ŋ nda̍. O̍ ko̍ŋ, mī 
lɛ̄ūwūŋ ɔ̄li̍fīi̍ yōndōo̍ ŋ̄ bīīla᷅ŋ o̍ ɔ̄li̍fīi̍ tūālāa̍ mī ŋ̄ sɔ̄la̍ nyɛ̄ dīa̍a̍ chɔ̄nɔ᷄ŋndo̍ o̍ 
pūūndu᷅ŋ ɔ̄li̍fīi̍ tūālāa̍ mī ī pēŋ. Mɛ̄ɛ̍ le̍nde̍ nya̍ wānāa̍ cho̍ a̍ Chu̍ū le̍ wa̍ chō ni̍. Lā 
chō māchūāā māā lɛ̄ūwūŋ ɔ̄li̍fīi̍ yōndōo̍ ho̍ō, ŋ̄ nda̍ hāndu̍ o̍ ɔ̄li̍fīi̍ tūālāa̍ wo̍ŋ. 

18Tē ī wa̍ yɛ̄ le̍nde̍ pɛ̍, mɛ̄ɛ̍ nya̍ cho̍ a̍ Chu̍ū le̍ wa̍ lā nɔ̍ mī lā yīya̍ŋ a̍ nya̍ pi̍la̍ māā 
lā chō ā bɛ̄ndāā mi̍ lā hīāū wānāa̍ cho̍ māā lɛ̄ūwūŋ nda̍ fāŋa̍ wo̍ŋ nda̍ le̍. Lā nɔ̍ 
mī lā kēlū yōŋgā o̍ yōŋgā kpo̍so̍ŋ te̍, kāni̍ fo̍ndōle̍, lɛ̄ūve̍ ko̍ nya̍ chō ni̍. Ō cho̍ nya̍ 
cho̍ lɛ̄ūwo̍ŋ nda̍ le̍ yɔ̍ŋgū pu̍ūndo̍ŋ nyɛ̄ dīa̍a̍ le̍. Pūūndo̍ŋ ŋ̍ ke᷅ nya̍ cho̍ lɛ̄ūwo̍ŋ 
nda̍ nyɛ̄ dīa̍a̍ ni̍. 

19Mī nya̍ pūm nda̍ dīmi̍ dɔ̍ɔ̍ āā, “Kɛ̍, ā fāŋa̍ māfāŋāā lɛ̄ūwūŋ mu᷅ŋ le̍ mī na̍a̍ ŋ̄ 
mīīŋgu̍ o̍ fo̍ndāŋ nda̍ wa̍ wo̍.” 

20Tōnya̍ i̍ cho̍ ni̍. Le̍ mɛ̄ɛ̍ nda̍ dōu̍ ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ te̍ yɛ̍ nda̍ fāŋa̍ nda̍ 
ni̍. Kɛ̍ nya̍ nya̍, mi̍ lā dūāū tīīnda᷄ŋ nyāa̍ o̍ Mɛ̄lɛ̄ka̍ ni᷄ŋ, o̍ ko̍ŋ mi̍ lā wā hīōūwɔ̄ɔ̍ 

lāchī a̍ wāa̍ o̍ fo̍ndāŋ nyāa̍. Kɛ̍ ndu̍yɛ̍ lā ki̍a̍lū yōŋgā le̍ he̍ī le̍. Lā nɔ̄ mī lā yɔ᷄ŋ 
sīōōŋnde̍. 

21Kāni̍ fo̍ndōle̍, nāa̍ Mɛ̄lɛ̄ka̍ fāŋa̍ wɔ̄ Chu̍ūwa̍ a̍ cho̍ ha̍ā māā lɛ̄ūwūŋ kpe̍e̍kpe̍i̍ 
yɔ̄m tūālāa̍ wa̍, bāā nya̍ o̍ kɛ̍ɛ̄ fa̍ŋā ni̍? 

22Lā yīya̍ŋ ndɔ̍ a̍ Mɛ̄lɛ̄ka̍ o̍kɔ̄ɔ̄ nyɛ̄ kɛ̄ndɛ̄ kɛ̍ndɛ̍ī. Wāna̍ īkɛ̄ndɔ̄ɔ̍ o̍ cho̍ ni̍. Kɛ̍ 
ndu̍yɛ̍ ō nɔ̄lā vɛ̍lɛ̄ mbō bīī wāŋndo̍ ō kālā ka̍lā. Wānāa̍ de᷅l o̍ yɔ̄ŋ wɔ̄ɔ̍ŋndo̍ ni᷄ŋ 
nda̍ ō nɔ̄lā mbō bīī nda̍ ō kālā ka̍lā, kɛ̍ nya̍ nya̍ ō tōsa̍l nya̍ kɛ̄ndɛ̄i̍ ndūɛ̍i̍. Ō nɔ̄lā 
mbō hīōū lāchī a̍ nya̍ kɛ̄ndɛ̄i̍ ndūɛ̍i̍ tōsāllo̍, tē lā fēŋa̍ŋ dɔ̍ɔ̍ o̍ kɛ̄ndɛ̄i̍ ndūɛ̍i̍ bɛ̄ŋgu̍ 
le̍. Tē lā tōsa̍ yɛ̄ le̍nde̍ pɛ̍, mɛ̄ɛ̍ nya̍ bɛ̍ɛ̍ ō chō nya̍ fāŋā. 

23Ndu̍yɛ̍ a̍ Chu̍ūwa̍ nda̍ nda̍ o̍kɔ̄ɔ̄, tē ā mūli̍ŋ mā dɔ̄ū tīīnda᷄ŋ ndāa̍ o̍ Mɛ̄lɛ̄ka̍ ni᷄ŋ 
pɛ̍, ā sɔ̄lā vɛ̍lɛ̄ mīŋgīo̍o̍ o̍ fo̍ndāŋ ndāa̍. Kāni̍ fo̍ndōle̍, Mɛ̄lɛ̄ka̍ nɔ̄lā mbō mīŋgi̍ nda̍ 
vɛ̄lɛ̄ o̍ fo̍ndāŋ nda̍ nda̍ wa̍ wo̍. 

24Mɛ̄ɛ̍ ya̍ I̍ di̍mu̍l nya̍ yɛ̍, māā nya̍ cho̍ a̍ Chu̍ū le̍ wa̍, tē ō wa̍ māā yɔ̄ŋɔ̄ɔ̄ pɛ̍, lā chō 
māchūāā māā lɛ̄ūwūŋ ɔ̄li̍fīi̍ yōndōo̍. Kīōlɔ̄ɔ̍ nya̍ ma̍ hāndū nya̍ o̍ ɔ̄li̍fīi̍ tūālāa̍. Le̍ ī 
wāā nu̍a̍ā yɔ̄nɔ᷄ŋndo̍, ī chō sūɛ̍i̍ kɔ̄ndɔ̄fi̍li̍. Nāa̍ Mɛ̄lɛ̄ka̍ tōsa̍ wɔ̄ ke̍ŋ, ī wā su̍ɛ̍i̍ bɛ̍ɛ̍ŋ 
bɛ̍ɛ̍ŋ bɛ̍ndū le̍ Chu̍ūwa̍ a̍ cho̍ ha̍ā māā lɛ̄ūwūŋ ɔ̄li̍fīi̍ tūālāa̍ wa̍ mīŋgīo̍o̍ o̍ yɔ̄m 
ɔ̄li̍fīi̍ nda̍ wa̍ wo̍. 

Mɛl̄ɛk̄a̍ tūīīnu̍ŋ wāŋnda̍ kpo̍u̍ in̍yiɛ̍ɛ̍ ̍
25Chāāŋāā nīāā wa̍nāā lāāla᷄ŋnda̍, sūɛ̍i̍ pu̍m chō mi̍ ndi̍ i̍i̍ wa᷅ ī vīāŋna᷄ŋ nde̍, I̍ 
hɛ̍na̍ŋ nya̍ mī lā sīna̍ ndi̍ pɛ̄ŋgu̍, yɔ̄ŋi̍ nya̍ hēēlu̍ŋ māā lā chō wānāā kɔ̄l kālu̍. Sūɛ̍i̍ 
ke̍ŋ cho̍ ni̍ māā mi̍ chē bɛ̍ɛ̍ mi̍ wāŋnda̍ I̍sɔ̄lūɛ̄ī a̍ wa᷅ wānāā nīlā kālu̍a̍a̍ bɛ̍ndū ni̍, 
kɛ̍ ndu̍yɛ̍ ā lo᷅ ni̍ŋ o̍ nīlā kālu̍la̍ la̍ŋ ni᷄ŋ le̍ fɛ̍ɛ̍ŋ a̍ fɛ̍ɛ̍ŋ te̍. Le̍ mbō lo̍ o̍ ko̍ŋ, mī wānāa̍ 
cho̍ a̍ Chu̍ū le̍ wa̍, a̍ cho̍ ā yūlāā le̍ sīmnɔ᷄ŋndo̍ wānāa̍ Mɛ̄lɛ̄ka̍ wa̍ mā chīŋa̍ ko̍ni̍. 

26Tē he̍ī yɔ̄nu̍ŋ pɛ̍, o̍ ko̍ŋ kɔ̍ɔ̍lī wāŋnda̍ I̍sɔ̄lūɛ̄ī kpo̍u̍ ā sɔ̄la̍ pīōŋɔ̄ɔ̍. Ī chō ī 
pōōnyīāā le̍nde̍ o̍ Yāu̍ Mɛ̄lɛ̄ka̍a̍ ni᷄ŋ āā, “Wāna̍ ba̍ŋā wa᷅ŋnda̍ wo̍ chō chɔ̄nɔ᷄ŋ 
Sa̍a̍yɔ̄ŋ chi̍e̍e̍ mbō hīŋ. 

Ō hīŋ pɛ̍, ō chō yɔ̄ŋ wɔ̄ɔ̍ŋndo̍ sōlī o̍ pūlāle̍ Che̍kɔ̍pūle̍ŋ chōo̍ po̍. 

27Mɛ̄ɛ̍ kpe̍ma̍ ya̍ I̍ yi̍ī ni̍ŋ a̍ nda̍ wo̍ cho̍ ko̍ŋ ni̍, fāŋā ya̍ I̍ fa̍ŋā ni̍ŋ yɔ᷅ŋndā ndāla̍ 
wɔ̍ɔ̍ŋnda̍ŋ ndo̍.” 

28Kāni̍ fo̍ndōle̍, le̍ kɛ̄ɛ̄ Chu̍ūwa̍ ā kɛ̄ɛ̍ lāāla᷄ŋndo̍ a̍ Yōōŋgū Kɛ̄ndɛ̍ Mɛ̄lɛ̄ka̍a̍ wo̍, 
le̍la̍ŋ nda̍ sīmnu᷄ŋ ya̍a̍mɔ̍ɔ̍wa̍a̍ Mɛ̄lɛ̄ka̍ ni̍. He̍ī yɔ̄nu̍ŋ le̍ mbō lo̍ o̍ ko̍ŋ mī nya̍ cho̍ 
a̍ Chu̍ū le̍ wa̍ mī lā sɔ̄la̍ dɛ̍nɛ̍ kɛ̍ndɔ̄ɔ̍. Kɛ̍ ndu̍yɛ̍ Chu̍ūwa̍ nda̍ nda̍, Mɛ̄lɛ̄ka̍ hɛ̄li̍ 
māhɛ̄līāā nda̍ le̍ kāālā o̍ ka̍a̍la̍ nda̍ wo̍. Ndu̍yɛ̍ le̍ būŋgɛ̄ī Mɛ̄lɛ̄ka̍ chūe̍l fi̍nyāā ndāā 
ma̍māa̍ ve̍ he̍ī yɔ̄nu̍ŋ ni̍. 

29Kāni̍ fo̍ndōle̍, nyɛ̄ Mɛ̄lɛ̄ka̍ ke̍ pɛ̍ wa᷅ŋndo̍, ō pu̍ū lɛ̍ le̍. Ndu̍yɛ̍ wānāā o̍ hɛ̍li̍ ni᷅ŋ 
nda̍, ō fe̍ŋāŋ ndɛ̍ o̍ hɛ̄lī o̍ hɛ̍li̍ nda̍ ko̍ŋ ndo̍ chōo̍ le̍. 

30Nya̍ nya̍ wānāa̍ cho̍ a̍ Chu̍ū le̍ wa̍, o̍ pāāndōo̍ ni᷄ŋ mi̍ nya̍ a̍a̍ kɛ̍ɛ̄ Mɛ̄lɛ̄ka̍ dīōm. 
Kɛ̍ ndu̍yɛ̍ pɛ̄ŋgo̍o̍ ho̍ō ni᷅ŋ, mi̍ Mɛ̄lɛ̄ka̍ tūīīnu᷄ŋ nya̍ īnyīɛ̍ɛ̍ le̍ kɛ̄ɛ̄ Chu̍ūwa̍ ā kɛ̄ɛ̍ 
ndu̍ dīōm ndo̍. 

31Le̍nde̍ ko̍ni̍ i̍ cho̍ ni᷅ŋ pɛ̄ŋgo̍o̍ ho̍ō ni̍ mi̍ Chu̍ūwa̍ kɛ̄ɛ̄ Mɛ̄lɛ̄ka̍ dīōm le̍ nyīɛ̍ɛ̍yīī o̍ 
tūīīnu̍ŋ nya̍ cho̍ a̍ Chu̍ū le̍ wa̍ wo̍. Ndu̍yɛ̍ he̍ī yɔ̄nu̍ŋ le̍ mbō lo̍ o̍ ko̍ŋ mī Mɛ̄lɛ̄ka̍ 
tūīīnu̍ŋ nda̍ īnyīɛ̍ɛ̍. 

32Mi̍ Mɛ̄lɛ̄ka̍ bīū wāŋnda̍ kpo̍u̍ mɛ̄ɛ̍ nda̍ dūāū nu̍a̍ā wāŋnda̍ o̍ chīɛ̄ī mānyūmndo̍ 
ni᷄ŋ yɛ̍. Ō tōsa̍ he̍ī le̍ mī wāŋnda̍ kɛ̄ɛ̍ ndu̍ dīōm, le̍ mbō lo̍ o̍ ko̍ŋ mbō tūīīnu̍ŋ nda̍ 
kpo̍u̍ i̍nyi̍ɛ̍ɛ̍. 

33Lēkɛ̍ndɛ̍ī Mɛ̄lɛ̄ka̍ chō wāna̍ īnyīɛ̍ɛ̍ nāa̍ wāŋnda̍ kpo̍u̍ chu̍a̍. Ndu̍yɛ̍ ō chō wāna̍ 
kɔ̄l kālu̍ bɛ̍ndu̍ bɛ̄ndū. Ndu̍yɛ̍ nyɛ̄ o̍ nyɛ̄ fe̍e̍ ō sīnā. Wānā o̍ wānā sɔ̍lā si̍nā pɛ̄ŋgu̍ 
a̍ mɛ̄ɛ̍ o̍ to̍sā sɔ̍ɔ̍ŋ ndɔ᷄ŋ yɛ̍ le̍. Ndu̍yɛ̍ wānā o̍ wānā si̍nā le̍ sa̍bū o̍ to̍sā mu̍ŋ le̍nde̍ 
wo̍ le̍. 

34Le̍nde̍ Yāu̍ Mɛ̄lɛ̄ka̍a̍ dīmi̍ ni̍ āā, “Wānā o̍ wānā si̍nā nyɛ̍ cho̍ Māsānɔ̄ɔ̍ Mɛ̄lɛ̄ka̍ o̍ 
kɔ̄l lo̍ le̍. Wānā o̍ wānā si̍lā ndu̍ le̍. 

35Wānā o̍ wānā a̍ nɔ̍lā mā ke̍ Mɛ̄lɛ̄ka̍ nyɛ̄ o̍ nyɛ̄ mbō wa̍ ndu̍ chōo̍ māā kūēē le̍.” 

36Kāni̍ fo̍ndōle̍, ndu̍ Mɛ̍lɛ̄ka̍ ndu̍ to̍o̍si̍a̍a̍ nyɛ̄ o̍ nyɛ̄ fe̍e̍ ni̍. Nyɛ̄ o̍ nyɛ̄ fe̍e̍ mɛ̄ɛ̍ o̍ 
di̍mī māā ŋ̄ wa̍ yɛ̍, le̍nde̍ ŋ̍ hi̍a̍ū la̍chi̍ a̍ wāa̍ o̍ sa̍bū ndɔ̄ɔ̍ ni᷄ŋ ni̍. Ndu̍yɛ̍ le̍ ndu̍ nyɛ̄ 
o̍ nyɛ̄ fe̍e̍ cho̍ ni̍. Lā ŋ̄ sāŋga̍la᷅ŋ ndu̍ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Lu̍o̍ma᷅ŋnda̍ 12 

Ka̍ā wāna̍ Mɛl̄ɛk̄a̍a̍ nɔ ̄le̍ nɔɔ̄ ̍wo̍ 
1Le̍la̍ŋ chāa̍ŋāā nīāā wa̍nāā lāāla᷄ŋnda̍, ha̍a̍a̍ mi̍ Mɛ̄lɛ̄ka̍ tūīīnu᷄ŋ na̍a̍ īnyīɛ̍ɛ̍ nu̍a̍ā 
ta̍u̍, I̍ cho̍ nya̍ nyɔ̄ɔ̄lōo̍ a̍ yāndi̍i̍, lā yɔ̄ŋgu̍ nya̍ pi̍la̍ o̍ Mɛ̄lɛ̄ka̍ lo̍ māā nyɛ̄ sa̍lāa̍ o̍ 
cho̍ yōōmū wo̍. Lā wa̍ a̍ yɔ̍ŋga᷄ŋ kpo̍u̍ o̍ Mɛ̄lɛ̄ka̍ lo̍, ndu̍yɛ̍ mī lā yɔ̄ŋgu̍ŋ o̍ nyɛ̍ nɛ̍ŋī 
ndu̍ kɔ̄l lo̍ tōsāa̍ ni᷄ŋ. Nɛ̄ī kpe̍e̍kpe̍i̍yo̍ cho̍ ho̍ō le̍ Mɛ̄lɛ̄ka̍ sōōlūūwo̍ ni̍. 

2Lā hi̍a̍ū lɛ̄ lāchī a̍ ka̍ālā wāŋnda̍ o̍ chi̍e̍ēŋndo̍ ho̍ō ni᷄ŋ a̍ to̍sā la̍ŋ te̍. Lā ke̍ Mɛ̍lɛ̄ka̍ 
fo̍ndāa̍ mbō māŋga̍la̍ nya̍, o̍ he̍ī ni᷄ŋ, mbō tōsa̍ mī kɔ̄ltā nyāla̍ŋ lā sīmnu᷄ŋ la̍ sɛ̍nɛ̄ī. 
Tē he̍ī yɔ̄nu̍ŋ pɛ̍, lā nɔ̄lā mī lā sīna̍ nyɛ̄ Mɛ̄lɛ̄ka̍ hɛ̄na̍ŋ ndo̍, ko̍ŋ cho̍ ni̍ mī lā sīna̍ 
sūɛ̍i̍ cho̍ sūɛ̍i̍ kɛ̍ndɛ̄i̍ ndu̍ o̍ hɔ̄l le̍ tōsāa̍ ve̍. O̍ ko̍ŋ kɔ̍ɔ̍lī, mī lā sīna̍ sūɛ̍i̍ nɛ̍ŋī ndu̍ 
kɔ̄l le̍, ndu̍yɛ̍ mī lā sīna̍ nyɛ̍ cho̍ sa̍na̍a̍ le̍ tōsāa̍ wo̍. 

3Le̍ kɛ̄ndɛ̄i̍ Mɛ̄lɛ̄ka̍ tōsa̍l la̍ mbo̍ kē ya̍ nāa̍ si̍māa̍ ha̍ā wo̍, I̍ hɛ̍na̍ŋ mī I̍ so̍ō 
dīōmnda̍ŋ nda᷅ŋ nāa̍ nya̍ chūā. La̍ŋ la̍ yɔ̍nūŋ ni̍ māā wānā o̍ wānā chu̍a̍nu᷄ŋ o̍ 
bɛ̍ndū mbō hīōū mɛ̄ɛ̍ ŋ̄ chō kpe̍e̍kpe̍i̍ yɛ̍ le̍. Wānā o̍ wānā chu̍a̍ nu᷅m pi̍la̍ mɛ̄ɛ̍ ŋ̄ 
chō lēkɛ̍ndɛ̍ī yɛ̍. Ko̍ŋ cho̍ ni̍ wānā o̍ wānā mɛ̄ɛ̍ kpɛ̍ tīīnda᷄ŋ Mɛ̄lɛ̄ka̍ ke̍ nu̍m ndo̍ 
chō yɛ̍, le̍nde̍ ŋ̄ chu̍a̍ nu᷅m pi̍la̍ ni̍. 

4Na̍a̍ ŋ̄wāŋndā chīe̍e̍ nyɔ̄ɔ̍ ō pīlɛ̍ kpe̍ dīāllūŋ na᷄ŋ ŋ̄ chō ni̍. Kɛ̍ ndu̍yɛ̍ dīāllo̍ŋ mu᷅ŋ 
ŋ̄ nɔ̄ nyɛ̄m yɛ̍ yɔ̍ŋ ta̍u̍. Ndu̍yɛ̍ mu̍ŋ ki̍nɛ̍i̍ wa̍lta̍ ŋ̍ to̍sā la̍ŋ lā cho̍ nyɛ̍ pīlɛ̍ le̍. 

5Le̍nde̍ ko̍ni̍ na̍a̍ wānāā lāāla᷄ŋnda̍ ŋ̄ chō ni̍. Mi̍ chē bɛ̍ɛ̍ mi̍ ŋ̄ wā cha̍po̍o̍li̍ ni̍, kɛ̍ 
ndu̍yɛ̍ dīāllo̍ŋ ŋ̄ pīlɛ̍ kpe̍ na̍a̍ ŋ̄ chō ni̍, kāni̍ fu̍u̍le̍, le̍ chō na̍a̍ ŋ̄ chō dīōm pīlɛ̍ na̍a̍ 
Ki̍li̍tī wa̍ā wo̍. Mɛ̄ɛ̍ nyɛ̄m yɛ̍ yi̍ɔ̍ɔ̍ŋ o̍ dīāllūŋ wāna̍ chi̍o̍o̍ ŋ̄ chō ŋ̄ chīīŋīāā yɛ̍, le̍nde̍ 
na̍a̍ wānāā lāāla᷄ŋnda̍ chō ā chīīŋīāā vēllāa̍ vēllē o̍ dīāllūŋ pīlɔ̍ŋ ni̍. 

6Mɛ̄lɛ̄ka̍ tōsa̍l na̍a̍ kɛ̄ndɛ̄i̍ ndūɛ̍i̍. O̍ kɛ̄ndɛ̄i̍ he̍ī ni᷄ŋ mbo̍ kē na̍a̍ pi̍lɛ̍ŋ pi̍lɛ̍ŋnda̍ 
nyɛ̄m yɛ̍ yi̍ɔ̍ɔ̍ŋ. Le̍la̍ŋ, tē le̍ wāŋnda̍ yōōŋgu̍ Mɛ̄lɛ̄ka̍a̍ dīmūllo̍ Mɛ̄lɛ̄ka̍ ke̍ nu̍m 
kpāāyāa̍ ni̍, mɛ̄ɛ̍ di̍mi̍ ndu̍ mɛ̄ɛ̍ kpɛ̍ ŋ̄ nɔ̄ tīīnda᷄ŋndo̍ o̍ Mɛ̄lɛ̄ka̍ ni᷄ŋ yɛ̍. 

7Tē nyɛ̄ o̍ ke̍ nu̍m ndo̍ ō wa̍ le̍ wānāā lāāla᷄ŋnda̍ mālāa̍ pɛ̍, ma̍la̍ nda̍. Tē nyɛ̄ o̍ ke̍ 
nu̍m ndo̍ ō wa̍ le̍ wāŋnda̍ sūɛ̍i̍ Mɛ̄lɛ̄kɛ̍i̍ pɛ̄ɛ̄kōo̍ pɛ̍, mɛ̄ɛ̍ pɛ̍ɛ̍ku̍ nda̍. 

8Ndu̍yɛ̍ tē nyɛ̄ o̍ ke̍ nu̍m ndo̍ ō wa̍ le̍ wāŋnda̍ kɔ̄lta̍ŋ dɛ̄ɛ̄nīa̍a̍ ni᷄ŋ pɛ̍, dɛ̄ɛ̄nīa̍a̍ nda̍ 
kɔ̄lta̍ŋ ni᷄ŋ. Tē nyɛ̄ Mɛ̄lɛ̄ka̍ ke̍ nu̍m ndo̍ ō wa̍ le̍ wānāa̍ cho̍ o̍ bā hāvɛ̍i̍yo̍ ni᷄ŋ nda̍ 
nyɔ̄ɔ̍ŋ kīo̍o̍ pɛ̍, mɛ̄ɛ̍ ke̍ nda̍ a̍ kɔ̄l nūmndo̍ kpo̍u̍. Ndu̍yɛ̍, tē nyɛ̄ o̍ ke̍ nu̍m ndo̍ ō 
wa̍ le̍ wāa̍ wāŋnda̍ lāchī pɛ̍, mɛ̄ɛ̍ to̍sa̍ ndi̍ o̍ nɛ̄ī kɛ̍ndɛ̄ kɛ̍ndɛ̄ ni᷄ŋ. Tē nyɛ̄ o̍ ke̍ nu̍m 
ndo̍ ō wa̍ le̍ wāŋnda̍ nyīɛ̍ɛ̍ye̍ tūīīnɔ᷄ŋndo̍ pɛ̍, mɛ̄ɛ̍ to̍sa̍ ndi̍ a̍ kɔ̄l kɛ̄ndɛ̄. 

9Kāālā nya̍ nɔ̄ le̍ wāŋnda̍ wo̍, ō wa̍ ka̍a̍lā kpe̍e̍kpe̍i̍. Nyɛ̄ o̍ nyɛ̍ cho̍ sūɛ̍i̍ wɔ̄ɔ̍ŋ lā 
tu᷄l ndu̍ lēyɛ̄, ndu̍yɛ̍ mī lā bīī o̍ cho̍ ō kɛ̄ndɔ̄ɔ̍ wo̍ nyɛ̄ kɛ̄ndɛ̄ kpi̍ŋ. 

10Lā kāāli̍āŋ ve̍llāa̍ vēllē māā wānāā lāāla᷄ŋ. Ndu̍yɛ̍ wānā o̍ wānā lā ke̍ cha̍a̍ŋāā 
nyāa̍ bɛ̄ɛ̄le̍ŋ mbō hīōū bɛ̍ɛ̍ mɛ̄ɛ̍ nda̍ nda̍ kē nya̍ yɛ̍. 

11Kɔ̄l nya̍ nɔ̄ ni᷄ŋ le̍ wa̍llo̍ wo̍ ō wa᷅ sūɛ̍i̍ to᷅l tōōlō le̍. Lā dɔ̄u̍ kɔ᷅lta̍ŋ nyɛ̄ kɛ̄ndɛ̄ 
kɛ̄ndɛ̍ī o̍ wa̍llo̍ tōsāa̍ le̍ Māsānɔ̄ɔ̍ Mɛ̄lɛ̄ka̍. 

12Mɛ̄ɛ̍ nya̍ chō hɔ̄lte̍ŋ o̍ nɛ̄ī le̍ Mɛ̄lɛ̄ka̍ yɛ̍, mɛ̄ɛ̍ lā hīo̍u̍ ni̍ko̍ la̍chi̍ a̍ wāa̍ a̍ kɔ̄l kɛ̄ndɛ̄. 
Ndu̍yɛ̍ tē nyɛ̄ pālāa̍ hīŋ nya̍ chōo̍ pɛ̍, lā nɔ̍ kɔ᷅ltā bīūwa᷄ŋnda̍ŋ. Lā hīo̍u̍ la̍chi̍ a̍ 
Mɛ̍lɛ̄ka̍ pīɛ̄īyo̍ le̍ te̍le̍ŋ o̍ te̍le̍ŋ. 

13Tē chāa̍ŋāā nyāā wa̍nāā lāāla᷄ŋnda̍ ā wa̍ a̍ bā hāvɛ̍i̍yo̍ pɛ̍, ndu̍yɛ̍ mī lā nɔ̄ nyɛ̄ 
nda̍ nɔ̄ ko̍ŋ ba̍ hāvɛ̍i̍ ndɔ̄ɔ̍ wo̍ pɛ̍, lā ke̍ nda̍ ō ti᷄ŋ. Ndu̍yɛ̍ lā wa̍ lɔ̍ɔ̍ lɔ̍ɔ̍ a̍ kɔ̄ltā chɛ̄lāā 
le̍ mīālla̍ yīyāa̍ o̍ lā nya̍ lo̍ chi̍ɛ̍ī ni̍ŋ. 

14O̍ ko̍ŋ kɔ̍ɔ̍lī, wānāa̍ tu̍sī nya̍ nyɛ̄ pālāa̍ chōo̍ wa̍, lā pīɛ̍i̍ Mɛ̍lɛ̄ka̍ le̍ nda̍ mī Mɛ̄lɛ̄ka̍ 
dɔ̄ū nda̍ sa̍lā. Pīɛ̄īle̍ŋ nya̍ nɔ̄ ni̍ mī lā pīɛ̍i̍ le̍ nda̍, mī Mɛ̄lɛ̄ka̍ dɔ̄ū nda̍ sa̍lā. Lā me̍nā 
nda̍ le̍. 

15Lā tōsa̍ kɔ᷅l kɛ̄ndɔ̄ɔ̍ lātūlu̍ a̍ wānāa̍ cho̍ a̍ kɔ̄ltā kɛ̄ndɛ̄la̍ŋ nda̍. Ndu̍yɛ̍ wānāa̍ cho̍ 
cha᷄ŋndo̍ wa̍, lā cha᷄ŋ a̍ nda̍ la̍tu̍lu̍. 

16Lā nɔ̍ kɔ᷅ltā nyūlūla̍ŋ nya̍ pi̍la̍ tɛ̄ɛ̄ŋ vēllāa̍ vēllē. Ndu̍yɛ̍ lā wa᷅ wānāā yōŋgā le̍. 
Lā yɔ̄ɔ̍ na᷅ŋa᷅ŋndo̍ a̍ wānāā tāmbɛ̍i̍ ya̍. Lā chu̍ā nya̍ pi̍la̍ māā, lā chō bɔ̄ɔ̍ wa̍nāā kɔ̄l 
kālu̍ le̍. 

17Ndu̍yɛ̍ ā yɔ᷄ŋ bɛ̍ɛ̍ mī wāŋndo̍ tōsa̍ ī wɔ̄ɔ̍ŋnde̍ a̍ nya̍, lā mi̍ŋgūl ndu̍ a̍ ī wɔ̄ɔ̍ŋ te̍. I̍ 
cho̍ sūɛ̍i̍ sa̍kpūe̍i̍ wāŋnda̍ o̍ hɔ̄l le̍, ndi̍ nya̍ kīndī ni̍ mī lā tōsa̍. 

18Lā kīndi̍ o̍ nɛ̄ī o̍ nɛ̄ī ni̍ŋ ku̍mbū nyāa̍ mī kɔ̄l nyūlōo̍ ō wa̍ nya̍ tɛ̄ɛ̄ŋ a̍ wānā o̍ 
wānā. 

19Chāāŋāā nīa̍a̍, lā wa᷅ wānāā mīŋgīāā māa̍ le̍. Lā chu᷄m Mɛ̄lɛ̄ka̍ mī ndu̍ dɔ̍ɔ̍ŋ 
tu̍mbe̍ a̍ nda̍ mbō tūsi̍ nda̍ nyɛ̄ pālāa̍ chōo̍. Kāni̍ fo̍ndōle̍, Māsānɔ̄ɔ̍ Mɛ̄lɛ̄ka̍ dīmi̍ 
o̍ yāu̍ ndɔ̄ɔ̍ ni᷄ŋ āā, “Ya̍ Mɛ̍lɛ̄ka̍ ya̍ cho̍ wānā mi̍ŋgīāā māa̍ ni̍. I̍ cho̍ wānāa̍ to̍sā 
sɔ̍ɔ̍ŋ wɔ̍ɔ̍ŋndo̍ŋ nda̍ māa̍ mīŋgūl.” 

20Tē wāŋndo̍ tōsa̍l nya̍ sūɛ̍i̍ wɔ̍ɔ̍ŋnde̍ pɛ̍, lā mi̍ŋgūl ndu̍ a̍ ī wɔ̄ɔ̍ŋ te̍. Kāni̍ fo̍ndōle̍, 
Yāu̍ Mɛ̄lɛ̄ka̍a̍ dīmi̍ āā, “Tē yīa̍a̍ŋ mā wa̍ ya̍a̍mɔ̍ɔ̍ nu̍mndo̍ nɛ̄īyo̍ pɛ̍, ke̍ ndu̍ nyɛ̄ 
dīa̍a̍ mbō dē. Tē ō wa̍ a̍ bo̍lōlā ve̍sɛ̍i̍la̍ŋ pɛ̍, ke̍ ndu̍ ō ko᷄l. Tē a̍ to̍sa̍ le̍nde̍ pɛ̍, 
si̍ɔ̍mbu̍la̍ŋ lā bīī ndu̍ ta̍u̍.” 

21Lā chɛ᷅l mī yɔ̄ŋ wɔ̄ɔ̍ŋndo̍ yēm nya̍ le̍. Lā tōsa̍ dɛ̍nɛ̍ kɛ̍ndɔ̄ɔ̍ le̍ dɛ̍nɛ̍ wɔ̄ɔ̍ŋndo̍ 
yōmɔ̄ɔ̍. 

Lu̍o̍ma᷅ŋnda̍ 13 

Lā tōsa̍ nyɛ ᷅wānāa̍ cho̍ nya̍ chīla̍ŋ nda̍ ā dīmūl nya̍ wo̍ 
1Nya̍ kpo̍u̍ lā nɔ̄ mī lā tōsa̍ nyɛ̄ wānāa̍ cho̍ nya̍ chīla̍ŋ nda̍ ā dīmūl nya̍ le̍ tōsāa̍ 
wo̍. Kāni̍ fo̍ndōle̍, mɛ̄ɛ̍ mī Mɛ̄lɛ̄ka̍ ō ke̍ wāŋndo̍ kpāāyāa̍ le̍ wāa̍ wāŋnda̍ chīla̍ŋ 
mālāŋ o̍ wa᷅ nda̍ chīla̍ŋ. Ndu̍yɛ̍, wānāa̍ cho̍ wāŋnda̍ chīla̍ŋ nda̍, Mɛ̄lɛ̄ka̍ ha̍ndu̍ 
nda̍ o̍ fo̍ndāŋndā lāŋ ni̍. 

2Le̍la̍ŋ wānā o̍ wāna̍ si̍mu̍l wāna̍ cho̍ nda̍ chīla̍ŋ ndo̍ pɛ̍, mɛ̄ɛ̍ wāna̍ Mɛ̄lɛ̄ka̍ pi̍la̍ 
hāndu̍ wāŋnda̍ chīla̍ŋ ndo̍, ndu̍ wānā ko̍ŋ ō sīmu̍l ko̍ŋ ni̍. Ndu̍yɛ̍, wāna̍ to̍sa̍ 
le̍nde̍ pɛ̍, mɛ̄ɛ̍ ndu̍ pi̍la̍ di̍mi̍ ni̍ māā ā hāndu̍ ndu̍ nyɛ̄ pālāa̍ chōo̍. 

3Le̍ he̍ī, wānāa̍ to̍sā dɛ̍nɛ̍ wɔ̍ɔ̍ŋndo̍ wa̍, nda̍ nɔ̍ ni̍ mā yɔ᷄ŋ sīōōŋnde̍ le̍ wānāa̍ cho̍ 
nda̍ chīla̍ŋ nda̍. Kɛ̍ wānāa̍ to̍sā nyɛ̍ bɛ̍nda̍ le̍ tōsāa̍ wo̍ wa̍, nda̍ nɔ̍ mā yɔ᷄ŋ īsīōōŋ 
le̍ nda̍ le̍. Le̍ he̍ī, tē a̍ hɛ̍na̍ŋ mā wa̍ o̍ īsīōōŋ ni᷄ŋ le̍ wānāa̍ cho̍ nya̍ chīla̍ŋ nda̍ le̍, 
mɛ̄ɛ̍ to̍sa̍ ka̍a̍ bɛ̍nda̍ le̍ tōsāa̍ wo̍. Tē a̍ to̍sa̍ le̍nde̍ pɛ̍, wānāa̍ cho̍ nya̍ chīla̍ŋ nda̍ ā 
chāndu̍ nu̍m. 

4Kāni̍ fu̍u̍le̍, wāna̍ wa᷅ ho̍ō wāŋnda̍ chīla̍ŋ ndo̍, bu̍ɛ̍i̍ Mɛ̄lɛ̄ka̍a̍ o̍ cho̍ ni̍. Ndu̍yɛ̍ wa̍li̍ 
o̍ cho̍ tōsāa̍ wo̍ le̍ dɛ̍nɛ̍ nyā kɛ̍ndɔ̄ɔ̍ o̍ cho̍ ndu̍ tōsāa̍ ni̍. Kɛ̍ ndu̍yɛ̍, tē a̍ to̍sa̍ sūɛ̍i̍ 
wɔ̍ɔ̍ŋnde̍ pɛ̍, ā nɔ̄ mā yɔ̍ŋ sīōōŋnde̍ le̍ wāna̍ cho̍ nya̍ chīla̍ŋ ndo̍. Kāni̍ fo̍ndōle̍, 
kpāāya̍ cho̍ ndu̍ ō kēna᷄ŋ ndo̍, ō cho̍ le̍ fo̍ndō fu̍u̍ le̍. Bu̍ɛ̍i̍ Mɛ̄lɛ̄ka̍a̍ o̍ cho̍ ni̍. Ndu̍yɛ̍ 
wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍, ndu̍ nɔ̍ mbō tūsi̍ nda̍ nyɛ̄ pālāa̍ chōo̍ ni̍ le̍ nda̍ 
chɔ̄mndo̍ māā Mɛ̄lɛ̄ka̍ dɔ̄ūnu᷄ŋ tu̍mbe̍ a̍ nda̍. 

5Le̍la̍ŋ, lā nɔ̄ mī lā tōsa̍ nyɛ̄ wānāa̍ cho̍ nyā chīla̍ŋ nda̍ ā dīmūl nya̍ wo̍. Kɛ̍ ndu̍yɛ̍, 
tē wānā wa̍ ndi̍ tōsāa̍ pɛ̍, ō wa̍ su̍ɛ̍i̍ nūm pi̍la̍ yi̍ya̍ŋ o̍ kɔ̄l nūmndo̍ ni᷄ŋ māā le̍nde̍ 

o̍ bɛ̍ndā ni̍ mā to̍sa̍. Ō wa᷅ le̍ sīōōŋīi̍ Mɛ̄lɛ̄kɛ̍i̍ su̍e̍e̍ māā yɔ̍ŋi̍ Mɛ̄lɛ̄ka̍ dɔ̄ɔ̍ŋ tu̍mbe̍ a̍ 
nūm te̍. 

6Le̍ sa̍bū kōŋ nya̍ māl vɛ̍lɛ̄ pāāwāa̍ ni̍. Kāni̍ fu̍u̍le̍, tē wānāa̍ cho̍ nya̍ chīla̍ŋ nda̍ ā 
tōsa̍ wa̍li̍ nda̍ chō ā yūlāā le̍ tōsāa̍ wo̍ pɛ̍, mɛ̄ɛ̍ le̍ Mɛ̄lɛ̄ka̍ nda̍ chō wa̍llo̍ ni̍. 

7Le̍la̍ŋ, lā yɔ̄ŋgu̍ nyɛ᷅ nya̍ nɔ̄ le̍ nda̍ yɔ̄ŋgōo̍ wo̍. Tē pāāwāa̍ nya̍ nɔ̄ le̍ mālɔ̄ɔ̍ ni̍, 
mɛ̄ɛ̍ lā ma᷄l pa̍a̍wāa̍. Tē cho̍tīi̍yo̍ nya̍ nɔ̄ le̍ sōlīo̍o̍ ni̍, mɛ̄ɛ̍ lā sōli̍. Tē bɛ̄ɛ̄le̍ŋ nya̍ nɔ̄ 
le̍ nda̍ kīo̍o̍ ni̍, mɛ̄ɛ̍ lā ke̍ nda̍. Tē chūa̍a̍ nya̍ nɔ̄ mī lā chu̍a̍ nda̍ ā bɛ̄ndū ni̍, mɛ̄ɛ̍ lā 
chu̍a̍ nda̍ ā bɛ̄ndū. 

Ka̍ālā na̍a̍ ŋ̄ nɔ ̄le̍ tōsāa̍ la̍ŋ 
8Lā chɛ᷅l mī kūe̍e̍ nyɛ̄ sɔ̄lāā wānā o̍ wānā wa̍ nya̍ chōo̍ le̍. Kūe̍e̍ nya̍ nɔ̄ mī lā wa̍ 
bɛ̄ŋgu̍ wo̍ ndu̍ su̍e̍e̍ cho̍ kāāli̍āŋndo̍ vēllāa̍ vēllē ni̍. Kāni̍ fo̍ndōle̍, wānā o̍ wāna̍ 
ka̍a̍la̍ chāa̍ŋ ndɔ̄ wa᷅na̍ chi̍o̍o̍ pɛ̍, mɛ̄ɛ̍ ō tōsa̍ nyɛ̄ sāwāla̍ Mɛ̄lɛ̄ka̍ ke̍ Mūu̍sē la̍ŋ lā 
dīmi̍ wo̍. 

9Kāni̍ fo̍ndōle̍, sāwāla̍ŋ lā di̍mi̍ āā, “Wānā su̍u̍ndā a̍ la̍nɔ̍ pi̍la̍ kɛ̄lɛ̄ŋgāā pɔ̍nɔ̍ pi̍la̍ 
le̍, di̍ī wāna̍ le̍, yɔ᷅ŋ lēvīī le̍, lu̍ɛ̍ī lēhɔ̄l o̍ nyɛ̄ pi̍la̍ le̍.” Sāwāla̍ŋ nda᷅ŋ a̍ lā pīlɛ̍la̍ŋ fa̍ū 
bōllē ndɔ̄le̍ŋ le̍ cho̍ sāwa̍ di̍mi̍ āā, “Ka̍a̍la̍ cha̍a̍ŋ nūm wa᷅na̍ chi̍o̍o̍ mɛ̄ɛ̍ ŋ̄ kāāla̍ 
nūm pi̍la̍ yɛ̍” wo̍ ni̍. 

10Kāni̍ fo̍ndōle̍, wānā o̍ wānā tē a̍ ka̍a̍la̍ chāa̍ŋ nūm wa᷅na̍ chi̍o̍o̍ pɛ̍, a̍ to̍sāl wa̍nā 
ko̍ŋ dɛ̍nɛ̍ wɔ̍ɔ̍ŋ te̍. Tē wāŋndo̍ kāāla̍ chāa̍ŋ ndɔ̄ wa᷅na̍ chi̍o̍o̍ pɛ̍, mɛ̄ɛ̍ wānā ko̍ŋ ō 
chīi̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍ wo̍ chūā kpo̍u̍. 

11Lā tōsa̍ he̍ī, kāni̍ fo̍ndōle̍, nya̍ pi̍la̍ sīnā bo̍o̍ndi̍i̍ na̍a̍ ŋ̄ chō ni᷅ŋ he̍ī lēni᷄ŋ nde̍. 
Bōōnde̍i̍ ī fūūlu̍u̍ le̍ mī wānā o̍ wānā te̍ndū o̍ lūa̍a̍ŋ. Kāni̍ fu̍u̍le̍, bōōndi̍i̍ Mɛ̄lɛ̄ka̍ 
chō na̍a̍ pīŋī ve̍ ī chō ni᷅ŋ a̍ na̍a̍ kpɛ̍ɛ̍lūŋ, mbo̍ hīāū a̍ te̍le̍ŋ na̍a̍ ŋ̍ dɔ̍ū tīīnda᷄ŋndo̍ 
sɛ̍nɛ̄ī o̍ Chi̍i̍sū ni̍ŋ ndo̍. 

12Nyūmnda̍ŋ mā chō ni᷅ŋ le̍ fāŋa᷄ŋndo̍. Pāa̍le̍ŋ lē chō ni᷅ŋ le̍ sīɔ̍ɔ̍. Lā ŋ̄ mālnu᷄ŋ sɔ̄ɔ̍ŋ 
wɔ̍ɔ̍ŋūŋ wāŋnda̍ wa̍ tōsāa̍ o̍ nyūmnda̍ŋ ni᷄ŋ ndo̍ŋ. Lā ŋ̄ chūānu᷅ŋ wōlɔ̄ɔ̄lā chɔ̄ūlā 
so̍vɛ̄i̍ya̍a̍ cho̍ le̍ nyɛ̄ wa̍wo̍ŋndo̍ wa̍ ā sɔ̄ŋgā la̍ŋ. 

13Lā ŋ̄ wānu᷅ŋ ka̍ālā bɛ̍nda̍ le̍ mī ŋ̄ tōsa̍ la̍ŋ tōsāa̍. La̍ŋ la̍ yɔ̍nūŋ ni̍ māā ka̍ālā 
wānāa̍ cho̍ o̍ nyɛ̄ wa̍wo̍ŋndo̍ ni᷄ŋ nda̍ tōsā la̍ŋ. Lā wo̍ū lɛ̄ lābā o̍ nīīlū o̍ nīīlū kōlāā 
ni᷄ŋ te̍. Ndu̍yɛ̍, lā su̍u̍ndā nya̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ wo̍ le̍. Lā wo̍ū bā 
o̍ nīīlū nɔ̄ɔ̄lɛ̍i̍ ni̍ŋ te̍. Sɔ̍ŋgɔ̄lā wa᷅ nya̍ tɛ̄ɛ̄ŋ, mī pāŋa̍li̍āŋ wa̍ nya̍ tɛ̄ɛ̄ŋ te̍. 

14Nyɛ̄ nya̍ nɔ̄ le̍ tōsāa̍ wo̍ cho̍ ni̍, māā lā nɔ̍ ka̍a̍ Māsānɔ̄ɔ̍ Chi̍i̍sū Ki̍li̍tīo̍o̍. Ndu̍yɛ̍, 
mī lā ma᷄l yīya᷄ŋnda̍ŋ le̍ sɔ̄ɔ̍ŋ wāna̍ chi̍e̍e̍yɛ̍ī yɔ̄ŋ wɔ̄ɔ̍ŋnde̍ ī yēēmā nya̍ le̍ tōsāa̍ 
wo̍ŋ. 

Lu̍o̍ma᷅ŋnda̍ 14 

Lā hiŋ᷅a᷅ŋ la̍dio̍̍m a̍ pɛɛ̄k̄ūlā yɛ ̍yɛl̍a̍ cho̍ nya̍ tɛɛ̄ŋ̄ nda̍ŋ o̍kɔɔ̄ ̄le̍ 

1Wāna̍ wa̍ nya̍ tɛ̄ɛ̄ŋ pɛ̍ mbō nɔ̍ di̍a̍llūŋ kālā o̍ tīīnda᷄ŋ o̍ nɔ̍ o̍ Chi̍i̍sū ni̍ŋ ndo̍ ni᷄ŋ 
te̍, lā chu̍a̍ ndu̍ māā wānāā pi᷄lla̍ nya̍ chō ni̍. Ndu̍yɛ̍, lā hi᷅ŋa᷅ŋ la̍di̍o̍m a̍ ndu̍ le̍ mɛ̄ɛ̍ 
yīya᷄ŋ ndu̍ nɔ̍ a̍ sɔ̄ɔ̍ŋ ŋ̄ pūm o̍kɔ̄ɔ̄ wo̍ chō te̍ŋge̍ŋ a̍ mɛ̄ɛ̍ nya̍ nya̍ yīya̍ŋ a̍ mu̍ŋ o̍kɔ̄ɔ̄ 
yɛ̍ le̍. 

2Kāni̍ fo̍ndōle̍, wāŋndo̍ ō pūm mbō nɔ̄ lāāla᷄ŋndo̍ māā ō nɔ̄ di̍ mbō dē nyɛ̄ o̍ nyɛ̄ 
fe̍e̍ cho̍ nyɛ̄ dīāā. Kɛ̍, wāna̍ nɔ̍ ho̍ō lāāla᷄ŋ bɔ̍ɔ̍ le̍ wo̍ mbō yēēmi̍a̍a̍ vīsīo̍ŋ, mɛ̄ɛ̍ lām 
lāpīo̍o̍ mbō dē. 

3Kɛ̍ ndu̍yɛ̍ o̍ he̍ī ni᷄ŋ, wāna̍ nɔ̍ ho̍ō lāāla᷄ŋndo̍ māā ō nɔ̄ di̍ mbō dē nyɛ̄ o̍ nyɛ̄ dīāā 
fe̍e̍ wo̍ ō nɔ̍ mbō chūānu̍ŋ māā ō bɛ̄nda̍ mbo̍ hīāū a̍ wāna̍ di᷅ ho̍ō ŋ̄vīsī le̍ wo̍, mɛ̄ɛ̍ 
lām lāpīo̍o̍ wo̍ le̍. Ndu̍yɛ̍, wāna̍ di̍ā ho̍ō lām lāpīo̍o̍ su̍e̍e̍ wo̍ bɛ̍ɛ̍, ō nɔ̍ mbō pɛ̄ɛ̄sa̍ 
wāna̍ di̍ā ho̍ō nyɛ̄ o̍ nyɛ̄ dīāā fe̍e̍ wo̍ le̍. Kāni̍ fo̍ndōle̍, Mɛ̄lɛ̄ka̍ ndu̍ ndu̍ chɛ̍l ndu̍ 
le̍ wāa̍ wāna̍ ndɔ̄. 

4Ndu̍yɛ̍, wānā pɛ̍ɛ̍sā bu̍ɛ̍ī pi̍la̍a̍ kpo̍so̍ŋ te̍. Ō tōsa̍ wa̍li̍ kɛ̍ndɛ̄, ō to̍sā wa̍li̍ kɛ̍ndɛ̄ 
le̍, Māsānɔ̍ ndɔ̄ɔ̍ pi̍la̍ nɔ̍ mbō kēlū yāmɛ̍ī kēŋ ni̍. Ndu̍yɛ̍, bu̍ɛ̍ī kōŋ nɔ̄lā mbō tōsa̍ 
wa̍li̍ kɛ̍ndɔ̄ɔ̍, kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ ndu̍ nɔ̍lā mbō tōsa̍ mī bu̍ɛ̍ī ndɔ̄ɔ̍ tōsa̍ 
wa̍li̍ kɛ̍ndɔ̄ɔ̍. 

5Wāŋndo̍ ō pūm ō nɔ̄ yīya᷄ŋndo̍ māā pāa̍le̍ŋ lē pūm lē chō lē bɛ̄ndū mi̍ lē hīāū 
pālɛ̍i̍ ī pīlɛ̍ī fa̍ū. Wāŋndo̍ ō pūm yɛ̍, ndu̍ ndu̍ nɔ̍ yīya᷄ŋndo̍ māā pālɛ̍i̍ kpo̍u̍ nyɔ̄ɔ̍ ō 
pīlɛ̍ kpe̍ i̍ cho̍ ni̍. Kɛ̍ ndu̍yɛ̍, wānā o̍ wānā sūɛ̍i̍ ŋ̄ yīya̍ŋ o̍ kɔ̄l nūmndo̍ ni᷄ŋ māā ī 
bɛ̄nda̍ le̍ tōsāa̍ ve̍, ā nɔ̄ mā yi̍ya̍ŋ fɛ̍ɛ̍ŋ a̍ ndi̍ o̍kɔ̄ɔ̄ nyɛ̄ kɛ̄ndɛ̍ī māā lēkɛ̍ndɛ̍ī ī bɛ̄nda̍ 
le̍ tōsāa̍. 

6Wāna̍ chu̍ā ho̍ō pāa̍le̍ŋ lē pūm māā lē chō pāa̍le̍ bɛ̍ndū wo̍, le̍ Māsānɔ̄ɔ̍ Mɛ̄lɛ̄ka̍ 
bɛ̄ɛ̄le̍ŋ kīo̍o̍, o̍ chu̍a̍ pāa̍le̍ le̍ŋ lē bɛ̄ndū ni̍. Wāna̍ di̍ā ho̍ō nyɛ̄ o̍ nyɛ̄ dīāā wo̍ bɛ̍ɛ̍, 
le̍ Māsānɔ̄ɔ̍ Mɛ̄lɛ̄ka̍ bɛ̄ɛ̄le̍ŋ kīo̍o̍, o̍ di̍ā nyɛ̄ o̍ nyɛ̄ fe̍e̍ ni̍. Kāni̍ fu̍u̍le̍, ō me᷄l Mɛ̍lɛ̄ka̍ 
ba̍li̍ka̍ le̍ nyɛ̄ dīāā kōŋ. Ndu̍yɛ̍, wāna̍ kɛ̍ɛ̄ le̍ nyɛ̄ dīa̍a̍ ō pūm dīo̍o̍ wo̍ bɛ̍ɛ̍, le̍ 
Māsānɔ̄ɔ̍ Mɛ̄lɛ̄ka̍ bɛ̄ɛ̄le̍ŋ kīo̍o̍, o̍ kɛ̍ɛ̄ le̍ ndu̍ dīo̍o̍ ni̍. Ndu̍yɛ̍ ndu̍ bɛ̍ɛ̍ ō me᷄l Mɛ̄lɛ̄ka̍ 
ba̍li̍ka̍. 

7Kāni̍ fo̍ndōle̍, na̍a̍ fa̍ū wānā o̍ wānā cho̍ mbō wa̍ yōōmū le̍ ndu̍ pi̍la̍ su̍e̍e̍ le̍. 
Ndu̍yɛ̍, wānā o̍ wānā cho̍ mbō vī le̍ ndu̍ pi̍la̍ su̍e̍e̍ le̍. 

8Tē ŋ̄ wa̍ yōōmū pɛ̍, mɛ̄ɛ̍ ŋ̄ chō yōōmū le̍ Māsānɔ̄ɔ̍ Mɛ̄lɛ̄ka̍. Ndu̍yɛ̍, tē ŋ̄ vī pɛ̍, mɛ̄ɛ̍ 
ŋ̄ vī le̍ Māsānɔ̄ɔ̍ Mɛ̄lɛ̄ka̍. Le̍la̍ŋ, ŋ̄ wa̍ yo̍o̍mū, kɛ̄lɛ̄ŋgāā ŋ̄ wu̍, Māsānɔ̄ɔ̍ Mɛ̄lɛ̄ka̍ nɔ̍ 
na̍a̍ ni̍. 

9Kāni̍ fo̍ndōle̍, Ki̍li̍tī vi᷅ mbo̍ mīīŋgū vɛ̄lɛ̄ yōōmū le̍ mbō wa̍ Māsānɔ̄ɔ̍ Mɛ̄lɛ̄ka̍ 
ŋ̄wāŋndā chīe̍e̍ cho̍o̍, a̍ vi᷅ ni᷅ŋ nda̍ ni̍ a̍ wānāa̍ cho̍ yōōmū wa̍. 

10Le̍la̍ŋ, vɛ᷅ mi̍ nya̍ pūm nda̍ wā chāāŋāā nyāā wa̍nāā lāāla᷄ŋnda̍ pɛ̄ɛ̄sāa̍? Vɛ᷅ mi̍ 
nya̍ pūm nda̍ wā chāāŋāā nyāā wa̍nāā lāāla᷄ŋnda̍ chūa̍a̍ chɔ̍dɔ̄? Lā nɔ̍ mī lā tōsa̍ 
le̍nde̍ le̍. Kāni̍ fo̍ndōle̍, pāa̍le̍ cho̍ fūūlūū na̍a̍ kpo̍u̍ mī ŋ̄ si᷄m Mɛ̄lɛ̄ka̍ o̍ hɔ̄l mbō 
kɔ̄ɔ̄sa̍ a̍ na̍a̍. 

11Yāu̍ Mɛ̄lɛ̄ka̍a̍ dīmi̍ āā, “Ya̍ Ma̍sānɔ̄ɔ̍ Mɛ̄lɛ̄ka̍ mī di̍mu̍l nya̍, ha̍a̍a̍ mi̍ I̍ wa᷅ Mɛ̄lɛ̄ka̍ 
cho̍ yōōmū wo̍, wānā o̍ wānā cho̍ wūla̍ŋ bāŋɔ̄ɔ̄ ya̍ o̍ lābɛ̄ŋgu̍ ni̍ŋ. Ndu̍yɛ̍, mɛ̄ɛ̍ mī 
wānā o̍ wānā di̍mi̍ wāŋnda̍ o̍ hɔ̄l māā ya̍ cho̍ Mɛ̄lɛ̄ka̍ ni̍.” 

12Le̍la̍ŋ, na̍a̍ pi̍lɛ̍ŋ pi̍lɛ̍ŋnda̍ kpo̍u̍, nyɛ̄ o̍ nyɛ̄ na̍a̍ ŋ̄ tōsa̍ ŋ̄ nɔ̄ le̍ nyūnāa̍ mūlīo̍o̍ o̍ 
Mɛ̄lɛ̄ka̍ lo̍ a̍ ndu̍ o̍kɔ̄ɔ̄. 

Lā to̍sā sɔɔ̄ŋ̍ to̍sā mī chāa̍ŋ nyā to̍sa̍ yɔŋ̄ wɔɔ̄ŋ̍ndo̍ wo̍ŋ te̍ 
13Le̍la̍ŋ, wānā o̍ wānā, lā ŋ̄ pɛ̍ɛ̍si̍āŋ ndɛ̄ vēllāa̍ vēllē le̍. Nyɛ̄ na̍a̍ ŋ̄ nɔ̄ lē tōsāa̍ wo̍ 
ndu̍ cho̍ ni̍, māā ŋ̄ nɔ̄nu᷅ŋ o̍ lākɔ̄l māā sɔ̄ɔ̍ŋ na̍a̍ ŋ̄ tōsā wo̍ŋ ŋ̄ wa᷅ sɔ̄ɔ̍ŋ to̍sa̍ mī 
chāa̍ŋ nāā wa̍nā la̍a̍la᷄ŋndo̍ tōsa̍ yɔ̄ŋ wɔ̄ɔ̍ŋndo̍ wo̍ŋ te̍. 

14I̍ cho̍ he̍ī dīmīo̍o̍ māā wāna̍ cho̍ o̍ dīōm pīlɛ̍ ni᷄ŋ a̍ Māsānɔ̄ɔ̍ Chi̍i̍sū. Māā I̍ si̍nā 
wa̍la̍ŋ māā nyɛ̄ o̍ nyɛ̄ dīāā cho̍ mī ndu̍ ndu̍ nɔ̍la̍ tōsā mī wāŋndo̍ sīmnu᷄ŋ o̍ nɔ̍ɔ̍lɛ̍i̍ 
Mɛ̍lɛ̄ka̍ o̍ hɔ̄l te̍. Kɛ̍ ndu̍yɛ̍, tē wāŋndo̍ pi̍la̍ yi̍ya̍ŋ pɛ̍ māā tē ō dē nyɛ̄ dīa̍a̍ ō pūm 
pɛ̍ māā ō sīmnu᷄ŋ o̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l, mɛ̄ɛ̍ le̍ wānā ko̍ŋ nyɛ̄ dīāā kōŋ chō nyɛ̄ 
dīa̍a̍ si̍i̍ŋgu̍u̍ ndu̍ wānā nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l. 

15Tē ō wa̍ pɛ̍, māā nyɛ̄ dīa̍a̍ ō pūm chō tē ā dē ndu̍ cha̍a̍ŋ nūm wa̍nā la̍a̍la᷄ŋndo̍ o̍ 
hɔ̄l pɛ̍, wānā ko̍ŋ sɔ̄la̍ kɔ̄l tāmbɛ̍i̍yo̍, tē ā dē nyɛ̄ dīāā kōŋ ndu̍ o̍ hɔ̄l pɛ̍, mɛ̄ɛ̍ ō cho̍ 
ka̍a̍lā le̍ ŋ̄ chɔ᷄m ko̍ŋ cha̍a̍ŋ nūm ko̍ŋ te̍. To̍sā a̍ sa̍bū mī nyɛ̄ dīāā ŋ̄ dīā wo̍ tōsa̍ 
mī wāna̍ Ki̍li̍tī sɔ̍la̍ ho̍ō pīɔ̍mndo̍ le̍ ndu̍ wo̍ ō hu᷄ŋ wa᷅ ō tɛ̄ɛ̄mbāā le̍. 

16Nyɛ̄ ŋ̄ yīya̍ŋ o̍ kɔ̄l nūmndo̍ ni᷄ŋ māā ō na᷄ŋ ndo̍, wāŋnda̍ ā di̍mī lɛ̄ a̍ ndu̍ o̍kɔ̄ɔ̄ 
māā ō chō ō wɔ̄ɔ̍ŋ te̍. 

17Kāni̍ fo̍ndōle̍, Mɛ̄lɛ̄ka̍ wāa̍ wāŋnda̍ chōo̍ ma̍sā ō cho̍ su̍ɛ̍i̍ chu̍a̍ā sāwā a̍ nyɛ̄ 
dīāā wānā di̍ā wo̍ o̍kɔ̄ɔ̄, kɛ̄lɛ̄ŋgāā a̍ nyɛ̄ wānā ko᷅l lo̍ o̍kɔ̄ɔ̄ le̍. Sūɛ̍i̍ Nyi̍na̍ Kāsi̍ 
Mɛ̍lɛ̄ka̍a̍ tōsā ve̍ i̍ cho̍ ni̍. Ko̍ŋ cho̍ ni̍, wāŋndo̍ sīīŋgūūwo̍ wānā sa̍kpō Mɛ̄lɛ̄ka̍ o̍ 
hɔ̄l, a̍ wāŋnda̍ kɔ̄l nyūlōo̍ kīo̍o̍ a̍ kɔ̄l kɛ̄ndɔ̄ɔ̍. 

18Ndu̍yɛ̍, tē lā sāāŋgi̍a̍l Ki̍li̍tī o̍ nɛ̄īyo̍ ho̍ō chōo̍ pɛ̍, mɛ̄ɛ̍ lā nɛ̄ŋi̍ ndu̍ kɔ̄l. Ndu̍yɛ̍, 
wāŋndā chīe̍e̍ya̍ bɛ̍ɛ̍ ā nɔ̄lā mā dīmi̍ māā nyɛ̄ nya̍ tōsa̍ wo̍ na᷄ŋ. 

19Le̍la̍ŋ, sɔ̄ɔ̍ŋ hu᷅ŋ a̍ kɔ̄l nyūlōo̍, ndu̍yɛ̍ mī ŋ̄ lūe̍i̍ chāāŋāā nyāa̍ kpāāyāa̍ wo̍ŋ, mu̍ŋ 
nya̍ dɔ̄u̍ kɔ᷅llo̍ o̍ tōsāa̍ ni̍. 

20Lā tɛ̍ɛ̍mbūū wa̍li̍ Mɛ̄lɛ̄ka̍a̍ le̍ sūɛ̍i̍ nyɛ̄ dīa̍a̍ le̍. Nyɛ̍ o̍ nyɛ̍ cho̍ nyɛ̄ dīāā ō na᷄ŋ le̍ 
dīo̍o̍. Kɛ̍ ndu̍yɛ̍, ō chō ī wɔ̄ɔ̍ŋ le̍ mī nyɛ̄ dīāā ŋ̄ dīā wo̍ tōsa̍ mī wāŋndo̍ ō tōsa̍ yɔ̄ŋ 
wɔ̄ɔ̍ŋndo̍. 

21Tē ō wa̍ le̍nde̍ pɛ̍, mɛ̄ɛ̍ o̍ bɛ̍nda̍ le̍ tōsāa̍ wo̍ cho̍ ni̍, lā di̍ā ŋ̄vīsī le̍, lā ko᷅l māmūɛ̄ī 
le̍, kɛ̄lɛ̄ŋgāā nyɛ̄ o̍ nyɛ̍ to̍sā mī chāa̍ŋ nyā wa̍nā la̍a̍la᷄ŋndo̍ tōsa̍ yɔ̄ŋ wɔ̄ɔ̍ŋndo̍, lā 
to̍sā le̍. 

22Le̍la̍ŋ, lāāla᷄ŋ nu̍m ŋ̄ nɔ̍ a̍ sūɛ̍i̍ he̍ī o̍kɔ̄ɔ̄ wo̍, ō wa̍ su̍ɛ̍i̍ wa̍ā nūm pi̍la̍ tɛ̄ɛ̄ŋ nya̍ 
Mɛ̄lɛ̄ka̍. Tē wāŋndo̍ tōsa̍ pɛ̍ su̍ɛ̍i̍ o̍ yi̍ya̍ŋ o̍ kɔ̄l ndɔ̄ɔ̍ ni᷄ŋ māā ī bɛ̄nda̍ le̍ tōsāa̍ ve̍ 
pɛ̍, ndu̍yɛ̍, mbō ve̍ su̍ɛ̍i̍ kɔ̄l ndɔ̄ɔ̍ pɛ̄ɛ̄sa̍ ndu̍ le̍ ndi̍ le̍, mɛ̄ɛ̍ ō pɛ̄l tɔ̄nɔ̄ɔ̍. 

23Kɛ̍, tē wāŋndo̍ ō nɔ̄ kīīsa᷄ŋndo̍ le̍ nyɛ̄ dīa̍a̍ ō pūm dīo̍o̍ pɛ̍, kɛ̍ ndu̍yɛ̍, o̍ ko̍ŋ kɔ̍ɔ̍lī, 
mbō dē nyɛ̄ dīāā kōŋ ka̍ŋga̍la̍ŋ pɛ̍, mɛ̄ɛ̍ Mɛ̄lɛ̄ka̍ nɔ̄lā mbō pɛ̄ɛ̄sa̍ ndu̍. Kāni̍ fu̍u̍le̍, 
nyɛ̄ o̍ to̍sa̍ wo̍, ō tōsa̍ ndu̍ o̍ lāāla᷄ŋ ni̍ŋ te̍. Ndu̍yɛ̍, nyɛ̄ o̍ nyɛ̄ wāŋndo̍ tōsa̍ pɛ̍, mbō 
tōsa̍ ndu̍ o̍ lāāla᷄ŋ ni᷄ŋ te̍, mɛ̄ɛ̍ yɔ̄ŋ wɔ̄ɔ̍ŋndo̍ i̍ cho̍ ni̍. 

Lu̍o̍ma᷅ŋnda̍ 15 

Ŋ̄ tōsa᷅ŋ nyɛ ̍ma̍lā cha̍a̍ŋāā nāā wa̍nāā lāāla᷄ŋnda̍ wo̍ 
1Na̍a̍ ŋ̍ cho̍ a̍ dīāllūŋ kāla᷄ŋ nda̍ ŋ̄ nɔ̄ mī ŋ̄ bi̍u̍ŋ wa̍nāa̍ nɔ̍ di̍a̍llūŋ kālā le̍ wa̍, ā 
yīya᷄ŋnda̍ ndāla̍ŋ lā chō te̍ŋge̍ŋ a̍ sɔ̄ɔ̍ŋ mu᷅ŋ o̍kɔ̄ɔ̄ wa̍. Ō cho̍ ko̍ nyɛ̍ nɛ̍ŋī na̍a̍ pi̍la̍ 
kɔ̄lta̍ŋ ndo̍ le̍ na̍a̍ ŋ̄ nɔ̄ mī ŋ̄ tōsa̍ le̍. 

2Na̍a̍ pi̍lɛ̍ŋ pi̍lɛ̍ŋ nda̍ kpo̍u̍ ŋ̄ nɔ̄ mī ŋ̄ tōsa̍l chāāŋāā nāa̍ nyɛ̍ wa᷅ ma̍lāa̍ le̍ nda̍, 
ndu̍yɛ̍ mbō hīni̍ nda̍ kɔ̄l lo̍ le̍ mā sɔ̄la̍ dīāllūŋ kāla᷄ŋ o̍ tīīnda᷄ŋ nda̍ nɔ̄ o̍ Mɛ̄lɛ̄ka̍ ni᷄ŋ 
ndo̍. 

3Kāni̍ fo̍ndōle̍, nyɛ̄ Ki̍li̍tī to̍sa̍ wo̍ ō tōsa̍ ndu̍ le̍ ndu̍ pi̍la̍ kɔ̄l nɛ̄ŋī su̍e̍e̍ le̍. Mɛ̄ɛ̍ Yāu̍ 
Mɛ̄lɛ̄ka̍a̍ dīmi̍ yɛ̍ āā, “Yīōūlā nda̍ yīo̍o̍ nu̍m nda̍ŋ ya̍ bɛ̍ɛ̍ I̍ sɔ̍la̍ yīōūlā lāŋ.” 

4Nyɛ̄ o̍ nyɛ̍ po̍o̍nyi̍a̍ŋ si̍ndɛ̄ o̍ Yāu̍ Mɛ̄lɛ̄ka̍a̍ ni᷄ŋ, ā pōōnyi̍a̍a̍ ndu̍ le̍ na̍a̍ pɛ̄ɛ̄kōo̍. 
Ndu̍yɛ̍, lā tōsā mī ŋ̄ sɔ̄la̍ kɔ̄l bīūwɔ᷄ŋndo̍, ndu̍yɛ̍ mī lā dɛ̄ɛ̄nīāā na̍a̍ kɔ̄lta̍ŋ, o̍ ko̍ŋ, 
mī lā tōsa̍ mī ŋ̄ wa̍ lēhɔ̄l o̍ nɛ̄ī. 

5Le̍la̍ŋ, I̍ cho̍ pīɛ̄īle̍ŋ māā Mɛ̄lɛ̄ka̍, o̍ ke᷅ wa̍nā kɔ᷅l bīūwɔ᷄ŋndo̍ wo̍, ndu̍yɛ̍ mbō 
dɛ̄ɛ̄nīāā wa᷅ŋnda̍ kɔ̄lta̍ŋ ndo̍, ō tōsa̍ mī lā chu̍a̍ ka̍a̍ Chi̍i̍sū Ki̍li̍tīo̍o̍, o̍ ko̍ŋ, mī dīōm 
pīlɔ̍ɔ̍ wa̍ nya̍ tɛ̄ɛ̄ŋ vēllāa̍ vēllē fɔ̍. 

6Mbɔ̄ he̍ī ī yɔ̄nu̍ŋ le̍nde̍ le̍ mī nya̍ kpo̍u̍, mī lā yɔ̄ŋgu̍ sāŋgālāa̍ o̍ Mɛ̄lɛ̄ka̍ lo̍, o̍ cho̍ 
Fi̍nyāa̍ le̍ Ma̍sānɔ̄ nāa̍ Chi̍i̍sū Ki̍li̍tī wo̍ a̍ kɔ̄llo̍ ō pīlɛ̍ kpe̍. 

Wānāa̍ cho̍ a̍ Chu̍ū le̍ wa̍ bɛɛ̍ ̍ā sɔl̄a̍ Yōōŋgū Kɛn̄dɛ ̍Mɛl̄ɛk̄a̍a̍ 
7Le̍la̍ŋ, mɛ̄ɛ̍ Chi̍i̍sū Ki̍li̍tī chu̍a̍ nya̍ māā nya̍ nda̍ wānāā pi᷄lla̍ nya̍ chō ni̍ yɛ̍, nya̍ 
bɛ̍ɛ̍ lā chūāna᷅ŋ ni̍ko̍ māā wānāā pi᷄lla̍ nya̍ chō vēllāa̍ vēllē ni̍, le̍ mī wāŋnda̍ yɔ̄ŋgu̍ 
sāŋgālāa̍ o̍ Mɛ̄lɛ̄ka̍ lo̍. 

8Kāni̍ fu̍u̍le̍, mī di̍mu̍l nya̍ māā mi̍ Ki̍li̍tī si̍mnu᷄ŋ bu̍ɛ̍īyo̍ le̍ Chu̍ūwa̍, le̍ chɔ̄mndo̍ 
māā nyɛ̄ o̍ nyɛ̄ Mɛ̄lɛ̄ka̍ dīmi̍ le̍ tōsāa̍ pɛ̍, tōsāa̍ o̍ to̍sā ndu̍ ni̍. Mi̍ Ki̍li̍tī to̍sā mi̍ sɔ̄ɔ̍ŋ 
Mɛ̄lɛ̄ka̍ chūe̍l fi̍nyāā nāā ma̍māā lēbɛ̄ɛ̄ya̍ būŋgɛ̄i̍ yo̍ŋ ŋ̄ yɔ̄nu᷄ŋ mɛ̄ɛ̍ i̍ di̍mi̍ŋ yɛ̍. 

9Ndu̍yɛ̍, mi̍ sīmnɔ᷄ŋ o̍ si̍mnu᷄ŋ bu̍ɛ̍ī le̍ Chu̍ūwa̍ wo̍ tōsā mi̍ wānāa̍ cho̍ a̍ Chu̍ū le̍ 
wa̍ bɛ̍ɛ̍ a̍ sa̍ŋgālā Mɛ̄lɛ̄ka̍ le̍ mɛ̄ɛ̍ o̍ tūīīnu̍ŋ nda̍ īnyīɛ̍ɛ̍ yɛ̍. Yāu̍ Mɛ̄lɛ̄ka̍a̍ dīmi̍ āā, 
“Le̍la̍ŋ, nūm Mɛ̄lɛ̄ka̍, I̍ cho̍ nu̍m sāŋgālā wānāa̍ cho̍ a̍ Chu̍ū le̍ wa̍ tɛ̄ɛ̄ŋ ndu̍yɛ̍, I̍ 
cho̍ nu̍m chūūndūū o̍ chōnde̍i̍ ni᷄ŋ.” 

10Mbo̍ dīmī vɛ̄lɛ̄ āā, “Nya̍ wānāa̍ cho̍ a̍ Chu̍ū le̍ wa̍, lā sɔ̄ɔ̄ŋgu̍u̍ wa̍nāa̍ Mɛ̄lɛ̄ka̍a̍ 
chōo̍ mī lā tōsa̍ kɔ̄l kɛ̄ndɔ̄ɔ̍.” 

11Mbo̍ dīmī vɛ̄lɛ̄ āā, “Nya̍ wānāa̍ cho̍ a̍ Chu̍ū le̍ wa̍ kpo̍u̍, lā yɔ̄ŋgu̍ sa̍ŋgālāa̍ o̍ 
Mɛ̄lɛ̄ka̍ lo̍. Nya̍ wāŋnda̍ kāa̍la̍ yɛ̍ yɛ̍la̍ŋ kpo̍u̍, lā sāŋga̍la̍ ndu̍.” 

12Ī chō vɛ̄lɛ̄ ī dīmīa̍ŋ o̍ Yāu̍ Āīsa̍yā wo̍ ni᷄ŋ āā, “Wānā cho̍ hūnɔ̄ɔ̄ fūlā o̍ pūlāle̍ 
Chɛ̄ɛ̍se̍le̍ŋ chōo̍, Mɛ̄lɛ̄ka̍ chō ndu̍ hēēlū mbō wa̍ wānāa̍ cho̍ a̍ Chu̍ū le̍ wa̍ chōo̍. 
Ndu̍yɛ̍, wānāa̍ cho̍ a̍ Chu̍ū le̍ wa̍ chō hūnɔ̄ɔ̄ tīīnda᷄ŋ ndāa̍ dɔ̄wɔ̄ɔ̄ o̍ ndu̍ ni᷄ŋ.” 

13Ndu̍yɛ̍, mɛ̄ɛ̍ nya̍ dɔ̄ū nu̍a̍ā tīīnda᷄ŋ nyāa̍ o̍ Mɛ̄lɛ̄ka̍ ni᷄ŋ o̍ to̍sā ho̍ō mī wāŋnda̍ ā 
wa̍ lēhɔ̄l o̍ nɛ̄ī le̍ ndu̍ wo̍ yɛ̍, I̍ cho̍ ni̍ko̍ pi̍ɛ̍īle̍ŋ māā ō tōsa̍ mī lā wa̍ a̍ kɔ̄l kɛ̄ndɛ̄ 
bu̍tē, ndu̍yɛ̍, mī lā sɔ̄la̍ kɔ̄l nyūlōo̍ fɔ̍. Mbɔ̄ ī yɔ̄nu̍ŋ le̍nde̍ mī Nyi̍na̍ Kāsi̍ Mɛ̄lɛ̄ka̍a̍ 
tōsa̍ o̍ kpāāya̍ ndɔ̄ɔ̍ ni᷄ŋ, mī lā wa̍ hɔ̄lte̍ŋ o̍ nɛ̄ī le̍ te̍le̍ŋ o̍ te̍le̍ŋ. 

Pɔɔ̍ ̄chɔm̍ le̍ sa̍bū o̍ so̍ō ō kālā ka̍lā a̍ sɔɔ̄ŋ̍ pūm o̍kɔɔ̄ ̄wo̍ŋ 
14Chāa̍ŋāā nīāā wa̍nāā lāāla᷄ŋnda̍, ya̍ pi̍la̍ bɛ̍ɛ̍ I̍ si̍nā ndi̍ wa̍la̍ŋ māā lā chō wānāā 
kɛ̄ndɛ̄ bɛ̄ndū. Ndu̍yɛ̍, I̍ si̍nā māā lā sīnā wa̍la̍ŋ nyɛ᷅ nya̍ nɔ̄ le̍ tōsāa̍ wo̍. I̍ si̍nā māā 
lā nɔ̄lā mī lā sīīli̍āŋ ve̍llāa̍ vēllē. 

15Kɛ̍ ndu̍yɛ̍ o̍ ko̍ŋ ni̍ŋ kpo̍u̍, mi̍ po̍o̍nyīāā a̍ sɔ̄ɔ̍ŋ pūm o̍kɔ̄ɔ̄ ō kālā ka̍lā o̍ yāu̍wo̍ 
ho̍ō ni᷄ŋ le̍ nya̍ yīyāla᷄ŋndo̍. Le̍ sa̍bū ya̍ I̍ so̍ō le̍nde̍ o̍ ka̍lā kpo᷅ke̍ a̍ mu̍ŋ o̍kɔ̄ɔ̄ wo̍ 
cho̍ ni̍ māā, le̍ kɛ̄ndɛ̄i̍ Mɛ̄lɛ̄ka̍ tōsa̍l la̍ 

16mbo̍ sīīŋgu̍u̍ ya̍ bu̍ɛ̍i̍ Chi̍i̍sū Ki̍li̍tī le̍ mī to̍sa̍ wa̍llo̍ wānāa̍ cho̍ a̍ Chu̍ū le̍ wa̍ tɛ̄ɛ̄ŋ 
ndo̍. Le̍ he̍ī, I̍ cho̍ māchūāā wānā so̍līāā lāsa̍lāa̍ le̍ wāŋnda̍, mi̍ wa᷅ wāŋnda̍ 
Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍. I̍ cho̍ he̍ī tōsāa̍ le̍ mbō lo̍ o̍ ko̍ŋ mī wānāa̍ cho̍ a̍ 
Chu̍ū le̍ wa̍ ā wa̍ ā yɔ̄ŋga᷄ŋ o̍ Mɛ̄lɛ̄ka̍ lo̍ māā sa̍lāa̍ ō Mɛ̄lɛ̄ka̍ hīni̍ kɔ̄l lo̍, sa̍lāa̍ ō 
Nyi̍na̍ Kāsi̍ Mɛ̄lɛ̄ka̍a̍ ō tōsa̍ mbo̍ wa̍ ō yɔ̄ŋga᷄ŋ o̍ ndu̍ Mɛ̄lɛ̄ka̍ lo̍ wo̍. 

17Le̍la̍ŋ, ha̍a̍a̍ mi̍ wa᷅ dīōm pīlɛ̍ a̍ Chi̍i̍sū Ki̍li̍tī, I̍ nɔ̍lā mī ke̍lū yōŋgā a̍ wa̍li̍ ya̍ I̍ cho̍ 
tōsāa̍ le̍ Mɛ̄lɛ̄ka̍ wo̍. 

18Wa̍lta̍ Ki̍li̍tī to̍sa̍l wānāa̍ cho̍ a̍ Chu̍ū le̍ wa̍ sa̍na̍a̍ o̍ ya̍ ni̍ŋ nda̍ŋ, a̍ la̍ŋ o̍kɔ̄ɔ̄ ya̍ I̍ 
su̍a̍ā o̍ ka̍lā ka̍lā ni̍. Mi̍ Ki̍li̍tī to̍sā a̍ sa̍bū mi̍ chɔ᷅m wānāa̍ cho̍ a̍ Chu̍ū le̍ wa̍ nɛ̄īyo̍, 
le̍ mā tōsa̍ nyɛ̄ Mɛ̄lɛ̄ka̍ dīmi̍ wo̍ sa̍na̍a̍ a̍ dīōmndā ya̍ I̍ wa̍ wāŋnda̍ dīmūllo̍ la̍ŋ, a̍ 
sɔ̄ɔ̍ŋ ya̍ wa̍ tōsāa̍ wo̍ŋ. 

19Mi̍ chɔ᷅m nda̍ nɛ̄īyo̍ ho̍ō a̍ sɔ̄ɔ̍ŋ lākpālūŋ bɛ̄ndo᷄ŋ tōsāa̍ a̍ sɔ̄ɔ̍ŋ kɔ̄ndɔ̄fi̍li̍ŋ 
bɛ̄ndo᷄ŋ, o̍ ko̍ŋ kɔ̍ɔ̍lī, a̍ kpāāya̍ Nyi̍na̍ Kāsi̍ Mɛ̄lɛ̄ka̍a̍. Ndu̍yɛ̍, a̍ te̍le̍ŋnda̍ ya̍ I̍ wa̍ 
bālɔ̄ɔ̍ la̍ŋ, mi̍ cha̍ŋ Chūlu̍sɛ̄lɛ̄m chi̍e̍e̍ mi̍ ku̍ā o̍ būŋgɛ̄ī Īle̍lu̍i̍kūmnde̍ ni᷄ŋ, mi̍ di̍mūl 
wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ a̍ Ki̍li̍tī o̍kɔ̄ɔ̄ ba̍ o̍ bā fe̍e̍ lo̍ŋ. 

20Ndu̍yɛ̍, le̍ te̍le̍ŋ o̍ te̍le̍ŋ yēēmɛ̍i̍ nīi̍ ī hēēlu̍ ī tūūsu̍ ndi̍ wa̍ he̍ī ni̍, wāŋnda̍ Yōōŋgū 
Kɛ̄ndɛ̍ Mɛ̄lɛ̄ka̍a̍ dīmūllo̍ o̍ fo̍ndāŋndā nda̍ a̍a̍ tu̍i̍i̍ yɔ̍ bɛ̍ɛ̍ a̍ Ki̍li̍tī o̍kɔ̄ɔ̄ le̍ la̍ŋ. Kāni̍ 
fu̍u̍le̍, yɔ̄ŋi̍ ya̍ I̍ mi̍i̍ŋgu̍ wa̍llo̍ o̍ fo̍ndāŋ wāŋndo̍ ndu̍ kāndu̍ ni᷅ŋ wa̍llo̍ wo̍ chōo̍. 

21Yāu̍ Mɛ̄lɛ̄ka̍a̍ dīmi̍ āā, “Wānāā nda̍ dīmu̍l lɔ̍ a̍ ndu̍ o̍kɔ̄ɔ̄ le̍ wa̍, ā chō ndu̍ chɔ̄. 
Ndu̍yɛ̍, wānāa̍ tu̍i̍i̍ yɔ̍ bɛ̍ɛ̍ su̍ɛ̍i̍ ka̍lɛ̄i̍ le̍ wa̍, ā chō ndi̍ pɛ̄ŋgu̍ si̍nā.” 

Pɔɔ̍ ̄kɛɛ̍s̍ia̍̍a̍ le̍ kɔl̄a̍ŋ Lu̍o̍m chie̍̍e̍ 

22Sa̍bū kōŋ bɛ̍ɛ̍ kɛ̍ɛ̍lu̍ ya̍ hūnɔ̄ɔ̍ te̍le̍ŋnda̍ ka̍ ka̍ le̍ nya̍ yīlɔ̄ɔ̍ ni̍. 

23Le̍ wɔ̄sīlā fāŋgā yēēmɛ̍i̍ ī wa̍ ya̍ le̍ nya̍ hūnɔ̄ɔ̄ yīlɔ̄ɔ̍. Le̍la̍ŋ, mɛ̄ɛ̍ ya̍ chi̍i̍ ni᷅ŋ wa̍li̍ 
wa̍ ya̍ le̍ tōsāa̍ o̍ būŋgɛ̄i̍ he̍ī ni᷄ŋ ndo̍ yɛ̍, 

24I̍ nɔ̍ o̍ kɔ̄l le̍ kēī nya̍ yīlɔ̄ɔ̍ bōōndi̍i̍ ya̍ wa᷅ ni̍ŋ kɔ᷅la̍ŋ lɛ̄ŋndē Sīpe᷅ŋnde̍ŋ ndo̍. 
Ndu̍yɛ̍, tē ŋ̄ lɔ᷄l pɛ̍ wa̍a̍lī na̍a̍ nya̍ā, I̍ nɔ̍ o̍ kɔ̄l mī lā māla̍ ya̍ a̍ nyɛ̄ le̍ kɔ̄lā nīla̍ŋ lo̍ŋ. 

25Kɛ̍, o̍ su̍ŋ su̍ŋndo̍ ho̍ō ni᷄ŋ, I̍ cho̍ wɔ̄ lākɔ̄ fɛ̍ɛ̍ŋ Chūlu̍sɛ̄lɛ̄m a̍ māla̍ sɔ̍la̍ŋ le̍ wānāa̍ 
Mɛ̄lɛ̄ka̍a̍ lo̍ŋ ndo̍. 

26Kāni̍ fo̍ndōle̍, ku̍ndā wānāā lāāla᷄ŋnda̍ o̍ lɛ̄ŋndē Māsīdo̍o̍nīāāle̍ŋ ni᷄ŋ a̍ lɛ̄ŋndē 
Āke̍yāle̍ŋ, nda̍ pi̍la̍ kɛ̄ɛ̄si̍a̍a̍ a̍ kɔ̄l kɛ̄ndɛ̄ ni̍ le̍ nyɛ̄ sɔ̄lāa̍ yɔ̄ŋgōo̍ le̍ wānāa̍ Mɛ̄lɛ̄ka̍a̍ 
a̍ cho̍ Chūlu̍sɛ̄lɛ̄m ma̍ wā ā tāmbɛ̍i̍ ya̍ mālāa̍. 

27Nda̍ pi̍la̍ kɛ̍ɛ̍si̍a̍a̍ le̍ mālā kōŋ yɔ̄ŋgōo̍ ni̍. Kɛ̍ ndu̍yɛ̍ o̍ nɛ̄īyo̍ ō pīlɔ̍ɔ̍ ni᷄ŋ, ā nɔ̄ kūēē 
mā yɔ̄ŋgu̍ mālā kōŋ le̍ nda̍. Kāni̍ fu̍u̍le̍, tē ō wa̍ pɛ̍ mī Chu̍ūwa̍ pīɔ̄ūvi̍āŋ nyɛ᷅m 
kɛ̄ndɛ᷄ŋ chɛ̍ŋ o̍ Mɛ̄lɛ̄ka̍ lo̍ wo̍ŋ nda̍ wānāa̍ cho̍ a̍ Chu̍ū le̍ wa̍ pɛ̍, mɛ̄ɛ̍ wānāa̍ cho̍ a̍ 
Chu̍ū le̍ wa̍ bɛ̍ɛ̍ ā nɔ̄ mā pīɔ̄ūvi̍āŋ nyɛ᷅m Mɛ̄lɛ̄ka̍ ke̍ nda̍ wo̍ŋ nda̍ Chu̍ūwa̍. 

28Le̍la̍ŋ, tē I̍ chi̍i̍ wa̍li̍ ya̍ I̍ cho̍ ho̍ō wo̍ pɛ̍, ndu̍yɛ̍ nyɛ̄ sɔ̄lāa̍ chu̍u̍ŋgi̍a̍ŋ ki̍nɛ̍i̍ yo̍ mī 
kɔ̍ do̍u̍nu᷄ŋ nda̍ ndu̍ ko̍na̍ pɛ̍, I̍ chɛ̍ŋ ni᷅ŋ I̍ ku̍ɛ̄ o̍ lɛ̄ŋndē Sīpe᷅ŋnde̍ŋ ni᷄ŋ. Mɛ̄ɛ̍ tē I̍ 
wa̍ kɔ̄la̍ŋ pɛ̍, I̍ ke̍i̍ nya̍ yīlɔ̄ɔ̄. 

29Ndu̍yɛ̍, I̍ si̍nā māā hūnɔ̄ɔ̄ ya̍ I̍ hu᷅ŋ ni̍ŋ nya̍ yīlɔ̄ɔ̍ wo̍, ō wā ni̍ŋ su̍ɛ̍i̍ sa̍lɛ̄ī bɛ̄ndū 
le̍ nya̍ chɔ̄nɔ᷄ŋndo̍ o̍ Ki̍li̍tī lo̍. 

30Chāa̍ŋāā nīāā wa̍nāā lāāla᷄ŋnda̍, le̍ yīya᷄ŋ nya̍ nɔ̄ le̍ Māsānɔ̍ nāa̍ Chi̍i̍sū Ki̍li̍tī wo̍, 
a̍ kāālā Nyi̍na̍ Kāsi̍ Mɛ̄lɛ̄ka̍a̍ tōsa̍ mi̍ ŋ̄ nɔ̄ ndu̍ o̍ lākɔ̄l lo̍, I̍ cho̍ nya̍ nyɔ̄ɔ̄lōo̍ a̍ 
yāndi̍i̍, lā māla̍ ya̍ o̍ Mɛ̄lɛ̄ka̍ pīɛ̄īyo̍ ni᷄ŋ kpe̍e̍kpe̍i̍. 

31Lā pīɛ̍i̍ Mɛ̍lɛ̄ka̍ le̍ ya̍ le̍ mbō mānda̍ ya̍ yɔ̄ŋi̍ wāŋnda̍ o̍ lɛ̄ŋndē Chūdi̍a̍āle̍ŋ ni᷄ŋ a̍ 
la̍a̍la̍ŋ a̍ Chi̍i̍sū le̍ wa̍ ā yɔ᷄ŋ ya̍ nyɛ̄. Ndu̍yɛ̍ vɛ̍lɛ̄, mī wānāa̍ Mɛ̄lɛ̄ka̍a̍ Chūlu̍sɛ̄lɛ̄m ā 
bīī nyɛ̄ ya̍ I̍ to̍sa̍ le̍ nda̍ mālāa̍ wo̍ a̍ kɔ̄l kɛ̄ndɛ̄. 

32Ndu̍yɛ̍ o̍ ko̍ŋ kɔ̍ɔ̍lī, tē ō wa̍ pɛ̍ hɛ̍na᷄ŋ Mɛ̄lɛ̄ka̍ māā I̍ hu̍ŋ nya̍ yīlɔ̄ɔ̄, mɛ̄ɛ̍ I̍ hu᷅ŋ ni̍ŋ 
a̍ kɔ̄l kɛ̄ndɛ̄ bu̍tē, ndu̍yɛ̍ mī sɔ̍la̍ pɛ̄ŋgīo̍o̍ nya̍ tɛ̄ɛ̄ŋ. 

33I̍ cho̍ pīɛ̄īle̍ŋ māā Mɛ̍lɛ̄ka̍ o̍ to̍sā mī ŋ̄ wa̍ a̍ kɔ̄l nyūlū wo̍ ō wa̍ la̍tu̍lu̍ a̍ nya̍ fɔ̍. 
Āmi̍i̍nā. 

Lu̍o̍ma᷅ŋnda̍ 16 

Pɔɔ̍ ̄yɔŋ̍ yīlɔɔ̄ ̍o̍ wānāā lāāla᷄ŋnda̍ lo̍ 
1I̍ hɛ̍na̍ŋ mī chɔ̍m nya̍ a̍ Fo̍ōbī o̍kɔ̄ɔ̄, yēmā na̍a̍ o̍ Ki̍li̍tī ni̍ŋ o̍ cho̍ sāāŋgīa̍a̍ o̍ ku̍ndā 
wānāā lāāla᷄ŋnda̍ tɛ̄ɛ̄ŋ Sɛ̍ŋkīlīāā chi̍e̍e̍ wo̍. Chūa̍a̍ ho̍ō chō wānā kɛ̍ndɛ̄. 

2Tē ō kōma̍l nya̍ pɛ̍, lā chāa̍ ndu̍ bīyɔ̄ɔ̄ māā chāa̍ŋ nyā wa̍nā la̍a̍la᷄ŋ, mɛ̄ɛ̍ wānāa̍ 
Māsānɔ̄ɔ̍ Mɛ̄lɛ̄ka̍a̍ nɔ̄ mā tōsa̍ yɛ̍. Nyɛ̄ o̍ nyɛ̄ o̍ ha̍u̍ bā le̍ ndu̍ mbō nyūna̍ pɛ̍, lā ke̍ 
ndu̍. Kāni̍ fu̍u̍le̍, chūa̍a̍ ho̍ō ō māla̍ ni᷅ŋ wānāā fāŋgā a̍ ya̍ Pɔ̍ɔ̄ bɛ̍ɛ̍ fa̍ū. 

3I̍ yi̍l chāāŋāā nāa̍ Pīlīsi̍lā nda̍ Āku̍i̍lā lāpi̍, ā na̍a̍ ŋ̄ wa̍ wa̍llo̍ na̍a̍ nda̍ā le̍ Chi̍i̍sū 
Ki̍li̍tī wa̍. 

4Mi̍ wāŋnda̍ ha̍ā ā pīsī yōōmūlā ndāla̍ŋ chi̍ le̍ ya̍. I̍ nɔ̍ mī yi̍l nda̍ ba̍li̍ka̍ ta̍u̍ ta̍u̍. Ō 
fūla̍ wɔ̍ bɛ̍ɛ̍ o̍ ya̍ kɔ̍ɔ̍lī, kɛ̍ ku̍ndālā wānāā lāāla᷄ŋnda̍ a̍ cho̍ a̍ Chu̍ū le̍ wa̍ bɛ̍ɛ̍, ā nɔ̄ 
mā yi᷄l Pīlīsi̍lā nda̍ Āku̍i̍lā ba̍li̍ka̍ ta̍u̍. 

5Lā yi᷄l la̍ vɛ̄lɛ̄ ku̍ndā wānāā lāāla᷄ŋnda̍ a̍ chu̍ūŋgi̍āŋ o̍ wānāā ŋīɔ̍ɔ̍ŋnda̍ ha̍ā lo̍ 
chi̍ɛ̍ī ni̍ŋ nda̍. Lā yi᷄l la̍ chāa̍ŋ nī kɛ̍ndɔ̄ɔ̍ Īpe̍nɛ̍tɔ̄ɔ̄ o̍ wa̍ wāna̍ tāso̍o̍ o̍ lɛ̄ŋndē 
E̍e̍sīāle̍ŋ ni᷄ŋ le̍ tīīnda᷄ŋndo̍ dɔ̄wɔ̄ɔ̍ o̍ Ki̍li̍tī ni̍ŋ ndo̍. 

6Lā yi᷄l Me̍ēle̍ o̍ to̍sa̍ wa̍llo̍ tōsā bɛ̄ndōo̍ le̍ nya̍ wo̍. 

7Lā yi᷄l la̍ chāāŋāā nīāā Chu̍ūwa̍ Āndūlɔ̄na̍i̍kɔ̄ɔ̄ ni̍ a̍ Chu̍ni̍yā ā na̍a̍ ŋ̄ wa̍ o̍ chīɛ̄ī 
mānyūmndo̍ ni᷄ŋ na̍a̍ nda̍ā wa̍. Ā chō wānāā tɔ̍ɔ̍ wa̍nāā Chi̍i̍sū ve᷅m hɔ̄ltē ndɔ̄ wa̍ 
tɛ̄ɛ̄ŋ. Nda̍ fɛ̍ɛ̍ŋ bɛ̍ɛ̍ si̍mnu᷄ŋ wa̍nāā lāāla᷄ŋ a̍ ya̍. 

8Lā yi᷄l la̍ chāa̍ŋ nī kɛ̍ndɔ̄ɔ̍ Āmīpīli̍a̍tɔ̄ɔ̄ o̍ cho̍ o̍ dīōm pīlɔ̍ɔ̍ ni᷄ŋ a̍ Māsānɔ̄ɔ̍ Mɛ̄lɛ̄ka̍ 
wo̍. 

9Lā yi᷄l Ɔ̍ba̍nɔ̄ɔ̄ ō na̍a̍ ŋ̄ chō wa̍llo̍ na̍a̍ nda̍ā le̍ Chi̍i̍sū Ki̍li̍tī wo̍. Mī lā yi᷄l chāa̍ŋ nī 
kɛ̍ndɔ̄ɔ̍ Sīta̍kīī. 

10Lā yi᷄l A̍pɛ̍lɛ̄ɛ̄, o̍ chɔ̍m ho̍ō kpe̍nde̍ke̍le̍ māā ō chō bu̍ɛ̍ī sa̍kpō le̍ Ki̍li̍tī wo̍. Lā yi᷄l 
yu̍ŋgu̍ Ālūītɔ̄bu̍lɔ̄ɔ̄ wo̍. 

11Lā yi᷄l chāa̍ŋ nī Chu̍ūnɔ̄ɔ̍ Hɛ̄lo̍dīɔ̄ŋ. Lā yi᷄l wa̍nāā lāāla᷄ŋnda̍ o̍ yu̍ŋgu̍ Nāāsi̍sɔ̍sī 
wo̍ chōo̍. 

12Lā yi᷄l Ti̍li̍fa̍i̍nā nda̍ Tīlīfo̍sā a̍ cho̍ wa̍llo̍ le̍ Māsānɔ̄ɔ̍ Mɛ̄lɛ̄ka̍ wa̍. Mī lā yi᷄l chāa̍ŋ 
nī kɛ̍ndɔ̄ɔ̍ Pa̍a̍sī o̍ to̍sa̍ ho̍ō wa̍llo̍ ō kālā ka̍lā le̍ Māsānɔ̄ɔ̍ Mɛ̄lɛ̄ka̍ wo̍. 

13Lā yi᷄l Lu̍fɔ̄ɔ̄, Māsānɔ̄ɔ̍ Mɛ̄lɛ̄ka̍ wāna̍ ndɔ̍ wa̍li̍ kɛ̍ndɛ̄ kɛ̍ndɔ̄ɔ̍. Lā yi᷄l la̍ ka̍la̍ ndɔ̄, 
o̍ bi̍ī ya̍ ō kɛ̄ndɛ̄ kɛ̍ndɛ̄ nu̍a̍ā ŋ̄ yɔ̄ŋ āā, po̍ ndɔ̍ ŋ̄pūlu̍ kpe̍e̍kpe̍i̍yo̍ ni̍ wo̍. 

14Lā yi᷄l la̍ Āsīŋgi̍li̍tɔ̄ɔ̄, a̍ Fi̍li̍kɔ̄ŋ, a̍ Hɛ̍mɛ̍sī, a̍ Pātīlo̍ba̍sī, a̍ Hɛ̍mɛ̍sī, a̍ wānāā 
lāāla᷄ŋa̍a̍ nda̍ chō lātūlu̍ wa̍. 

15Lā yi᷄l la̍ Fīlɔ̄lɔ̍kɔ̍ɔ̍sī nda̍ Chu̍līāā. Lā yi᷄l la̍ Nɛ̍lu̍ɛ̍ɛ̍sī nda̍ yēma̍ ndɔ̄. Mī lā yi᷄l 
Ōli̍mpāā a̍ wānāa̍ Mɛ̄lɛ̄ka̍a̍ kpo̍u̍, ā nda̍ chō lātūlu̍ wa̍. 

16Lā wa̍ yi᷅la᷅ŋndo̍ o̍ kāālāa̍ ni᷄ŋ, māā wānāā lāāla᷄ŋ o̍ Chi̍i̍sū ni̍ŋ. Ku̍ndālā wānāā 
lāāla᷄ŋnda̍ kpo̍u̍ o̍ Ki̍li̍tī ni̍ŋ, ā yɔ᷄ŋ yīlɔ̄ɔ̍ nāa̍ nya̍ chūā. 

Sīlā Pɔɔ̍ ̄mɛɛ̍l̍u̍ yɔŋ̄gū wo̍ 

17Chāa̍ŋāā nīa̍a̍, I̍ nyɔ̍ɔ̍lu̍ nya̍, lā wa̍ mɛ̄ŋgɛ̄lāa̍ le̍ wānāa̍ hu᷅ŋ a̍ pīɔ̄ūwa᷅ŋndo̍ 
wāŋnda̍ tɛ̄ɛ̄ŋ, ndu̍yɛ̍ mā tōsā mī wāŋnda̍ fāŋāŋ o̍ nɛ̄i̍ tōnya̍a̍ chōo̍ wa̍. Ā bīī pɛ̍, ā 
pɛ̄ɛ̄sa̍ pɛ̄ɛ̄kū nya̍ sɔ̄la̍ wo̍. Lā chi̍ɛ̍ɛ̄li̍āŋ a̍ wānāā wāā le̍nde̍ le̍. 

18Kāni̍ fu̍u̍le̍, wānāa̍ to̍sā sɔ̍ɔ̍ŋ wa̍ā le̍ndo̍ŋ nda̍, ā būūla̍ŋ le̍ wa̍li̍ Māsānɔ̍ nāa̍ 
Ki̍li̍tīo̍o̍ le̍. Le̍ yēēmɛ̍i̍ ndɛ̍i̍ nda̍ pi̍lɛ̍i̍ ko̍ni̍ nda̍ būūla̍ŋ ni̍. Mā hūi̍ wānāa̍ nɔ̍ si̍nā 
pɛ̄ŋgu̍ bɔ̍ɔ̍ le̍ wa̍ a̍ dīōmndā yēēlɛ̍i̍la̍ŋ nda̍ dīmūllo̍, ndu̍yɛ̍ mā hēēlū nda̍ a̍ sōndō. 

19Chāāŋāā nīa̍a̍, wānā o̍ wānā fe̍e̍ tu̍e̍ī nya̍ ni᷅ŋ tɔ̍ɔ̍ a̍ mɛ̄ɛ̍ nya̍ tōsā nyɛ᷅ Yōōŋgū 
Kɛ̄ndɛ̍ Mɛ̄lɛ̄ka̍a̍ ō dīmi̍ wo̍ yɛ̍. Le̍ he̍ī I̍ na̍ŋ kɔ̄l a̍ nya̍ bu̍tē. Kɛ̍, I̍ hɛ̍na̍ŋ nya̍ ni̍ko̍ 
mī lā nɔ̄ kɔ̄l kālo̍o̍ mɛ̄ɛ̍ nya̍ lōōkū mī lā sīna̍ sūɛ̍i̍ kɛ̍ndɛ̄i̍ pɛ̍ŋgu̍ yɛ̍. Ndu̍yɛ̍ īsɔ̄ɔ̍ o̍ 
īsɔ̄ɔ̍ cho̍ sūɛ̍i̍ dɛ̍nɛ̍ wɔ̍ɔ̍ŋ bālā nyāla̍ la̍ wa᷅ lēni᷄ŋ te̍. 

20O̍ ko̍ŋ kɔ̍ɔ̍lī, Mɛ̄lɛ̄ka̍ o̍ to̍sā mī ŋ̄ sɔ̄la̍ kɔ̄l nyūlōo̍ wo̍, ō chō Sēta̍nā su̍ŋ su̍ŋ chi̍ī, 
māsa̍ nyi̍nāā wɔ̄ɔ̍ŋnda̍, mbō tōsa̍ mī ŋ̄ nɔ̄ ndu̍ kpāāyāa̍ chōo̍. Mbɔ̄ Māsānɔ̍ nāa̍ 
Chi̍i̍sū ō yīya̍ŋ nya̍ chōo̍ fɔ̍. 

21Chāa̍ŋ nī wa᷅na̍ wa̍llo̍ Ti̍mo̍tī ō yi᷄l nya̍. Chāa̍ŋāā nīāā Chu̍ūwa̍ Lu̍sīɔ̄ɔ̄ ni̍, a̍ 
Cha̍sɔ̄ŋ, a̍ Sōsīpa̍tɔ̄, ā yi᷄l nya̍. 

22Ya̍ Tɛ̍tīɔ̄ɔ̄ ya̍ cho̍ nyɛ̄ Pɔ̍ɔ̄ cho̍ ho̍ō dīmīo̍o̍ wo̍ pōōnyīa̍a̍ wo̍, ya̍ bɛ̍ɛ̍ I̍ yɔ̄ŋgu̍ yīlɔ̄ɔ̍ 
nāa̍ nya̍ chūā kpo̍u̍ māā chāa̍ŋ nyā wa̍nā la̍a̍la᷄ŋ o̍ Māsānɔ̄ɔ̍ Mɛ̄lɛ̄ka̍ ni᷄ŋ. 

23Ka̍yɔ̄ɔ̄ ō ya̍ Pɔ̍ɔ̄ cho̍ o̍ bɛ̄ŋgu̍ cho̍o̍, ndu̍yɛ̍, mī ku̍ndā wānāā lāāla᷄ŋnda̍ na̍ŋ a̍ bi̍ī 
bɔ᷅ŋa᷅ŋnda̍ŋ o̍ ndu̍ lo̍ chi̍ɛ̍ī ni̍ŋ ndo̍, ō yɔ̄ŋgu̍ yīlɔ̄ɔ̍ nāa̍ nya̍ chūā. Īlūāsi̍tɔ̄ɔ̄ o̍ ma̍ndā 

nyɛ̍ sɔ̄lāā chi̍o̍o̍ wo̍, a̍ chāa̍ŋ nāā wa̍nā la̍a̍la᷄ŋndo̍ Ku̍a̍a̍tɔ̄ɔ̄, nda̍ bɛ̍ɛ̍ ā yi᷄l nya̍. [24I̍ 
cho̍ Mɛ̄lɛ̄ka̍ pīɛ̄īle̍ŋ māā Ma̍sānɔ̄ nāa̍ Chi̍i̍sū Ki̍li̍tī ō hīo̍u̍ la̍chi̍ a̍ nya̍ kɛ̄ndɛ̄i̍ ndūɛ̍i̍ 
tōsāllo̍ fɔ̍. Āmi̍i̍nā.] 

Pɔɔ̍ ̄mɛɛ̍l̍u̍ yāu̍ ndɔɔ̄ ̍a̍ Mɛl̄ɛk̄a̍ sāŋgālāa̍ 
25Lā ŋ̄ yɔ̄ŋgu᷅ŋ sāŋgālāa̍ o̍ Mɛ̄lɛ̄ka̍ lo̍. Ndu̍ ndu̍ nɔ̍lā mbō tōsa̍ mī lā si᷄m a̍ dīāllūŋ 
kālā o̍ tīīnda᷄ŋ nya̍ nɔ̄ o̍ ndu̍ ni᷄ŋ ndo̍. Le̍nde̍ Yōōŋgū Kɛ̄ndɛ̍ Mɛ̄lɛ̄ka̍ ya̍ di̍mu̍l 
wāŋnda̍ wo̍ dīmi̍ ni̍, ndu̍ yɔ̍nūŋ ni̍ māā sūɛ̍i̍ Mɛ̄lɛ̄kɛ̍i̍ a̍ Chi̍i̍sū Ki̍li̍tī o̍kɔ̄ɔ̄. Ndu̍yɛ̍, 
sɔ̄ɔ̍ŋ wa̍ ŋ̄ vīāŋna᷄ŋ kāni̍ ma̍si̍ndɛ̄ a̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ŋ, kɛ̍ mi̍ ŋ̄ wā ni᷅ŋ 
ŋ̄ chɔ̄ɔ̄māā wo̍ŋ nyɛ̄ ŋ̍ di̍mi̍ wo̍ cho̍ ko̍ŋ ni̍. 

26Pɛ̄ŋgo̍o̍ ho̍ō ni᷅ŋ dīōmndā wānāa̍ su̍a̍ā le̍ Mɛ̄lɛ̄ka̍ wa̍ ā pōōnyi̍a̍a̍ la̍ŋ lā chɔ̄ɔ̄mu̍u̍ 
tōnya̍a̍ ho̍ō. Ndu̍yɛ̍, Mɛ̄lɛ̄ka̍ o̍ cho̍ ho̍ō le̍ fɛ̍ɛ̍ŋ a̍ fɛ̍ɛ̍ŋ ndo̍, ō dīmu̍l ŋ̄wāŋ māā ā 
dīmu̍l wa᷅ŋndā chīe̍e̍ya̍ kāa̍la̍ŋ kpo̍u̍, māā ā sīna̍ to᷅nya̍a̍ ho̍ō le̍ mā lo̍ o̍ ko̍ŋ mā 
dɔ̄ū tīīnda᷄ŋndo̍ o̍ Mɛ̄lɛ̄ka̍ ni᷄ŋ, ndu̍yɛ̍ mā tōsa̍ nyɛ̄ o̍ di̍mi̍ wo̍. 

27Mɛ̄lɛ̄ka̍ ō ndu̍ pīlɛ̍ kpe̍e̍le̍ nɔ̍ ho̍ō kɔ̄l kālo̍o̍ kpo̍u̍ wo̍, sāŋgālāa̍ wa̍ o̍ yɔ̍ŋga᷄ŋ o̍ 
ndu̍ lo̍ sa̍na̍a̍ o̍ Chi̍i̍sū Ki̍li̍tī ni̍ŋ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Kɔ̄li̍ŋtīāŋ Tāso̍o̍ 

Kɔ̄li̍ŋtīāŋ Tāso̍o̍ 1 

1Ya̍ Pɔ̍ɔ̄, ya̍ Mɛ̄lɛ̄ka̍ chu̍a̍ ho̍ō māā wāna̍ Chi̍i̍sū Ki̍li̍tī ve᷅m hɔ̄ltē ndɔ̄ o̍ hɛ̄na᷄ŋ ndɔ̄ɔ̍ 
ni᷄ŋ ndo̍, ya̍ cho̍ yāu̍wo̍ ho̍ō pōōnyīa̍a̍ ni̍ na̍a̍ chāa̍ŋ nāā wa̍nā la̍a̍la᷄ŋndo̍, Sɔ̄si̍ti̍nī. 

2I̍ cho̍ ndu̍ pōōnyīa̍a̍ nāa̍ nya̍ ku̍ndā wānāā lāāla᷄ŋa̍a̍ Mɛ̄lɛ̄ka̍a̍ chūā Kɔ̍līŋ chi̍e̍e̍. 
Ndu̍ yɔ̍nūŋ ni̍ māā nya̍ wānāa̍ cho̍ ā yɔ̄ŋga᷄ŋ o̍ Mɛ̄lɛ̄ka̍ lo̍, sa̍na̍a̍ a̍ chō nya̍ chō o̍ 
dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī wa̍ā wo̍. Ko̍ŋ cho̍ ni̍, nya̍ Mɛ̄lɛ̄ka̍ chu̍a̍ le̍ wāa̍ wānāa̍ 
cho̍ le̍ ndu̍ wa̍ wa̍. Ndu̍yɛ̍, I̍ cho̍ ndu̍ pōōnyīa̍a̍ le̍ nya̍ a̍ wāŋnda̍ bā o̍ bā fe̍e̍ a̍ cho̍ 
Māsānɔ̍ nāa̍ Chi̍i̍sū Ki̍li̍tī pīɛ̄īyo̍ wa̍, nda̍ ni̍ a̍ na̍a̍ Māsānɔ̍ nāa̍. 

3I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāa̍, a̍ Ma̍sānɔ̄ɔ̍ Chi̍i̍sū Ki̍li̍tī māā ā yīya̍ŋ nya̍ 
chōo̍, ndu̍yɛ̍ mā ke̍ nya̍ kɔ̄l nyūlōo̍ fɔ̍. 

Dɛn̍ɛ ̍kɛn̍dɛ ̄Mɛl̄ɛk̄a̍ tōsa̍l ŋ̄wāŋndā chīe̍e̍ 
O̍ sa̍bū Chii̍s̍ū Kil̍it̍īo̍o̍ niŋ᷄ ndo̍ 

4Pɛ̄ŋgu̍ o̍ pɛ̄ŋgu̍ ya̍ I̍ wa̍ Mɛ̍lɛ̄ka̍ pīɛ̄īyo̍, ba̍li̍ka̍a̍ ya̍ I̍ me᷅l ndu̍ le̍ nya̍ ni̍. Kāni̍ fu̍u̍le̍, 
Mɛ̄lɛ̄ka̍ tōsa̍l nya̍ kɛ̄ndɛ̄ī bɛ̍ndū o̍ sa̍bū Chi̍i̍sū Ki̍li̍tīo̍o̍ ni᷄ŋ. 

5Le̍ chō nya̍ chō o̍ dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī wo̍, Mɛ̄lɛ̄ka̍ bīī mbo̍ sūlī nya̍ a̍ 
nyɛ̄ o̍ nyɛ̄ fe̍e̍. Ko̍ŋ cho̍ ni̍, ō tōsa̍ mi̍ lā sīmnu᷄ŋ wa̍nāā sīnāā dɛ̍nɛ̍ a̍ yōōŋgū ndɔ̄ɔ̍ 
o̍kɔ̄ɔ̄, ndu̍yɛ̍, mbo̍ lūēī nya̍ kpāāyāa̍ le̍ wāŋnda̍ yōōŋgū kālāa̍ dīmūllo̍. 

6Nyɛ̍ yɔ̍nu̍ŋ a̍ nya̍ wo̍ chɔ᷄m kpe̍e̍kpe̍i̍ māā, yōōŋgū kɛ̄ndɛ̍ di̍mi̍ŋ nāa̍ nya̍ chūā a̍ 
Ki̍li̍tī o̍kɔ̄ɔ̄ wo̍ chō tōnya̍. 

7Le̍ he̍ī, bōōndi̍i̍ nya̍ chō he̍ī lēhɔ̄l o̍ nɛ̄ī le̍ pāa̍le̍ Mɛ̄lɛ̄ka̍ chɔ̄m ni̍ŋ Ma̍sānɔ̄ɔ̍ Chi̍i̍sū 
Ki̍li̍tī le̍ŋ ndo̍, Mɛ̄lɛ̄ka̍ tōsa̍ mi̍ lā sɔ̄lā nyɛ̄ o̍ nyɛ̄ Nyi̍na̍ Kāsi̍ Mɛ̄lɛ̄ka̍a̍ ō kē wa᷅ŋnda̍. 

8Ndu̍yɛ̍, Mɛ̄lɛ̄ka̍ chō hīōūwɔ̄ɔ̄ lāchī a̍ nya̍ kpāāyāa̍ kīo̍o̍ o̍ lāāla᷄ŋ nyāa̍ ni᷄ŋ, mbō lo̍ 
o̍ ko̍ŋ ha̍a̍a̍ mī mɛ̄ɛ̄lu̍la̍ŋ lā fūūlu̍u̍. Mɛ̄lɛ̄ka̍ chō ke̍ŋ to̍sā le̍ hāli̍ kpe̍ŋ māā, pāa̍le̍ 
Māsānɔ̍ nāa̍ Chi̍i̍sū Ki̍li̍tī cho̍ hūnɔ̄ɔ̄ le̍ŋ, māā ndu̍ Mɛ̍lɛ̄ka̍ ō se̍e̍lūŋ nyɛ᷅ o̍ nyɛ̄ wɔ̄ɔ̍ŋ 
a̍ nya̍ o̍kɔ̄ɔ̄ le̍. 

9Mɛ̄lɛ̄ka̍ o̍ chu̍a̍ nya̍ le̍ mī lā wa̍ o̍ ndi̍a̍a̍mɔ̍ɔ̍le̍ ni᷄ŋ nya̍ Po̍ ndɔ̄ɔ̍, Chi̍i̍sū Ki̍li̍tī wa̍ā 
wo̍, na̍a̍ na̍a̍ Māsānɔ̍ nāa̍, Mɛ̄lɛ̄ka̍ kōŋ ō chō wāna̍ wānā nɔ̍lā mā ti̍i̍nda̍ŋ. 

Pīɔū̄via̍̍ŋ yɔn̍u̍ŋ ku̍ndā wānāā lāāla᷄ŋnda̍ tɛɛ̄ŋ̄ Kɔl̍īŋ ndo̍ 
10Chāa̍ŋāā nīāā wa̍nāā lāāla᷄ŋnda̍, I̍ cho̍ nya̍ nyɔ̄ɔ̄lōo̍, lā yāndi̍i̍, lā yīya̍ŋ le̍ Māsānɔ̍ 
nāa̍ Chi̍i̍sū Ki̍li̍tī mī lā wa̍ dīōm pīlɛ̍. Lā pi̍ɔ̍ūvi̍āŋ tɛ̍ɛ̄ŋ te̍. Lā wa̍ a̍ mɔ̍ɔ̄sa᷅ŋ nyɛ̄ 
kɛ̄ndɛ̄ mɔ̍ɔ̍su̍. Lā wa̍ di̍ōmndo̍ ō pīlɛ̍ kpe̍, o̍ yīya᷄ŋnda̍ nyāla̍ŋ ni᷄ŋ ni̍ a̍ o̍ yēēma̍ŋ 
nya̍ŋ ni᷄ŋ. 

11Le̍ sa̍bū ya̍ I̍ di̍mi̍ he̍ī yo̍ cho̍ ni̍ māā, Ku̍lo̍o̍yē wānāā ndūa̍a̍ ā pūm ā dīmu̍l la̍ 
māā sɛ̄ɛ̄ŋgi̍āŋnda̍ŋ lā chō nya̍ tɛ̄ɛ̄ŋ. 

12Ndu̍ yɔ̍nūŋ ni̍ māā wāna̍ cha᷅ŋ ko̍ ō dīmī āā, “Ya̍ ya̍, kūmbu̍ Pɔ̍ɔ̄ wo̍ ya̍ ya̍ I̍ cho̍ 
ni̍.” Ho̍ō chɛ᷄ŋ āā, “Ya̍ ya̍ kūmbu̍ A̍pɔ̍lɔ̄ɔ̄ wo̍ ya̍ cho̍ ni̍.” Ho̍ō chɛ᷄ŋ āā, “Kūmbu̍ Pīti̍ɔ̍ɔ̍ 
ya̍ cho̍ ni̍.” Ho̍ō āā, “Ya̍ kūmbu̍ Ki̍li̍tīo̍o̍ ya̍ cho̍ ni̍.” 

13Bāā mī lā pīɔ̍u̍ māpīɔ̄ūwāā Ki̍li̍tī a̍ ku̍ndāla̍ŋ? Bāā Pɔ̍ɔ̄ nda̍ ba᷄ŋ o̍ yɔ̄m sīŋgāfīlāa̍ 
chōo̍ ma̍ dīī ndu̍ le̍ nya̍ ni̍? Yīŋɔ̄ɔ̍ Mɛ̄lɛ̄ka̍ nda̍ wa̍ nya̍ wo̍, bāā le̍ sīmnɔ᷄ŋndo̍ 
bu̍ɛ̍i̍yāa̍ Pɔ̍ɔ̄ wa̍ nda̍ yīŋ nya̍ ni̍? 

14I̍ yi̍l bɛ̍ɛ̍ Mɛ̍lɛ̄ka̍ ba̍li̍ka̍ māā, I̍ yi᷅ŋ wa̍nā o̍ wānā nya̍ tɛ̄ɛ̄ŋ te̍, mɛ̄ɛ̍ Ki̍li̍pɔ̄ɔ̄ nda̍ 
Ka̍yɔ̄ɔ̄. 

15Le̍ he̍ī, wānā o̍ wānā di̍mī nu̍a̍ā māā le̍ wāa̍ bu̍ɛ̍i̍yāā nī le̍ nya̍ sɔ̄la̍ yīŋɔ̄ɔ̍ le̍. 

16Bɔ̄ɔ̍le̍, mi̍ yi᷅ŋ vɛ̄lɛ̄ Sɛ̄tīfa̍nāā nda̍ wānāā ndūa̍a̍ o̍ ndu̍ lo̍ chi̍ɛ̍ī ni̍ŋ. Ō fūla̍ ni᷅ŋ o̍ 
ka̍ŋ kɔ̍ɔ̍lī, I̍ lo̍o̍nūŋ ndɛ̍ wānā o̍ wānā che᷅le̍ŋ ō ya̍ I̍ pi̍la̍ yi᷅ŋ te̍. 

17Kāni̍ fu̍u̍le̍, ō cho̍ le̍ ŋ̄wāŋ yīŋɔ̄ɔ̄ le̍ Ki̍li̍tī ve᷅m ya̍ le̍. Ō vēm ya̍ māvīāmāā le̍ 
wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍. Ndu̍yɛ̍, I̍ nɔ̍ mī di̍mi̍ ndu̍ o̍ kɔ̄l kālu̍ 
īwāna̍ chi̍e̍e̍ya̍ ni᷄ŋ te̍, yɔ̄ŋi̍ yōōŋgōo̍ ho̍ō a̍ pīɔ̍m Ki̍li̍tī vi᷅ o̍ yɔ̄m sīŋgāfīlāa̍ chōo̍ 
wo̍, ō fūla̍ yo̍o̍mūa̍ŋ. 

O̍ Kil̍it̍ī niŋ̍ kpāāya̍ Mɛl̄ɛk̄a̍a̍ a̍ kɔl̄ kālu̍ Mɛl̄ɛk̄a̍a̍ chō ō chɔm̄na᷄ŋ wa̍la̍ŋ ni ̍
18Yōōŋgōo̍ a̍ pīɔ̍m Ki̍li̍tī vi᷅ o̍ yɔ̄m sīŋgāfīlāa̍ chōo̍ wo̍ o̍kɔ̄ɔ̄, wānāa̍ cho̍ kɔ̄la̍ŋ o̍ nyɛ̄ 
pālāā fɛ̍ɛ̍ŋ fɛ̍ɛ̍ŋndo̍ ni᷄ŋ nda̍, nda̍ nda̍ chu̍a̍ ndu̍ māā sūɛ̍i̍ īdīɔ̄m. Kɛ̍, na̍a̍ wānāā 
Mɛ̄lɛ̄ka̍ chō pīŋīo̍o̍ wa̍, na̍a̍ na̍a̍ ŋ̄ sīnā māā yōōŋgōo̍ ho̍ō ndu̍ kpe̍e̍kpe̍i̍ chɔ̍m 
kpāāya̍ Mɛ̄lɛ̄ka̍ nɔ̄ wo̍ ni̍. 

19Mi̍ Mɛ̄lɛ̄ka̍ dīmī o̍ yāu̍ ndɔ̄ɔ̍ ni᷄ŋ āā, “Kɔ̄l kālu̍ o̍ kɔ̄l kālu̍ īwāna̍ chi̍e̍e̍ya̍ wāŋnda̍ 
nɔ̄, I̍ cho̍ wāŋnda̍ chɔ̄m māā nyɛ̄ fo̍ndōo̍ fu̍u̍ o̍ cho̍ ni̍. Ndu̍yɛ̍, dɛ̍nɛ̍ si̍nāā o̍ dɛ̍nɛ̍ 
si̍nāā īwāna̍ chi̍e̍e̍ya̍ wāŋnda̍ nɔ̄, I̍ cho̍ tōsā mbō wa̍ ō pɛ̄ɛ̄sāā.” 

20Tē ī wa̍ yɛ̄ le̍nde̍ pɛ̍, mɛ̄ɛ̍ wānāa̍ sɔ̍la̍ pɛ̄ɛ̄kū dɛ̍nɛ̍ si̍nāa̍ wa̍ a̍ wānāa̍ cha̍ā kɔ̍ɔ̍sɔ̍ 
sōndōo̍ wa̍, kɔ̄l kālu̍la̍ ndāla̍ la̍ŋ kpo̍u̍ mī yɛ̄ɛ̄ kɛ̍ndɛ̄? Mɛ̄lɛ̄ka̍ chɔ᷄m māā kɔ̄l kālu̍ 
chi̍e̍ēŋndo̍ ho̍ō dīɔ̄mīī fo̍ndūe̍i̍ fu̍u̍ o̍ cho̍ ni̍. 

21Mɛ̄lɛ̄ka̍ tōsa̍ o̍ kɔ̄l kālu̍ ndɔ̄ɔ̍ ni᷄ŋ māā wānā o̍ wānā nɔ̍lā o̍ kɔ̄l kālu̍ ndɔ̍ īwāna̍ 
chi̍e̍e̍ya̍a̍ ni᷄ŋ mbō sīna̍ Mɛ̄lɛ̄ka̍ kpe̍e̍kpe̍i̍ le̍. Kɛ̍ ndu̍yɛ̍, yōōŋgu̍ Mɛ̄lɛ̄ka̍ na̍a̍ ŋ̄ chō 
ho̍ō wāŋnda̍ dīmūllo̍ wo̍, kɛ̍ mi̍ wāŋnda̍ dīmī māā dīɔ̄mnde̍ o̍ cho̍ ni̍ wo̍, yōōŋgū 
kōŋ a̍ ndu̍ Mɛ̄lɛ̄ka̍ kɛ̄ɛ̄si̍a̍a̍ le̍ wānāā lāāla᷄ŋnda̍ pīŋīo̍o̍ ni̍. 

22Chu̍ūwa̍ nda̍ hɛ̄nāŋ mā chē mī wāŋndo̍ tōsa̍ sɔ̄ɔ̍ŋ kɔ̄ndɔ̄fi̍llo̍ŋ. Wānāa̍ cho̍ a̍ 
Chu̍ū le̍ wa̍, nda̍ nda̍ kɔ̄l kālo̍o̍ chi̍e̍ēŋ na̍ŋ nda̍ chō kɔ̄ɔ̄lī ni̍. 

23Kɛ̍ na̍a̍ na̍a̍, wāŋnda̍ na̍a̍ ŋ̄ dīmūl a̍ pīɔ̍m Ki̍li̍tī vi᷅ o̍ yɔ̄m sīŋgāfīlāa̍ chōo̍ wo̍ o̍kɔ̄ɔ̄ 
ni̍. Chu̍ūwa̍ nda̍ nda̍ chu̍a̍ yōōŋgū kōŋ māā sūɛ̍i̍ ndɛ̄i̍ lēya̍a̍mɔ̍ɔ̍. Wānāa̍ cho̍ a̍ 
Chu̍ū le̍ wa̍, nda̍ nda̍ chu̍a̍ ndu̍ māā sūɛ̍i̍ īdīɔ̄m. 

24Kɛ̍ wānāā Mɛ̄lɛ̄ka̍ chu̍a̍ le̍ wāa̍ wānāā ndɔ̄ wa̍, nda̍ nda̍, ā wa̍ lāChu̍ū, ā wa᷅ la̍ 
Chu̍ū le̍, nda̍ chu̍a̍ Ki̍li̍tī māā ndu̍ chɔ̍m kpāāya̍ Mɛ̄lɛ̄ka̍a̍ ni̍ a̍ kɔ̄l kālu̍ Mɛ̄lɛ̄ka̍a̍. 

25Kāni̍ fo̍ndōle̍, yōōŋgu̍ Mɛ̄lɛ̄ka̍ nda̍ dīmi̍ māā dīɔ̄mnde̍ o̍ cho̍ ni̍ wo̍, yōōŋgū kōŋ 
ndu̍ hi̍o̍ū kɔ̄l kālu̍ a̍ kɔ̄l kālu̍ īwāna̍ chi̍e̍e̍ya̍a̍ po̍lo̍ŋ. Ndu̍yɛ̍, Mɛ̄lɛ̄ka̍ sūɛ̍i̍ ndūɛ̍i̍ 
nda̍ yīya̍ŋ māā ī nɔ̍ kpa̍a̍yā le̍ ve̍, kpāāya̍ sūɛ̍i̍ ke̍ŋ ndu̍ hi̍o̍ū po̍lo̍ŋ a̍ kpāāya̍ īwāna̍ 
chi̍e̍e̍ya̍a̍. 

26Chāāŋāā nīāā wa̍nāā lāāla᷄ŋnda̍, lā lōōnu̍ŋ ndɔ̍ bo̍o̍ndi̍i̍ Mɛ̄lɛ̄ka̍ chu̍a̍ nya̍ le̍ wāa̍ 
wānāā ndɔ̄ ve̍ mɛ̄ɛ̍ nya̍ wa̍ yɛ̍. Tē ŋ̄ nu̍a̍ ndi̍ o̍ nɛ̄i̍ īwāna̍ chi̍e̍e̍ya̍a̍ ni᷄ŋ pɛ̍, nya̍ pūm 
nda̍ ka̍ ka̍ lā ve̍ wa̍nāā kɔ̄l kālu̍ wa᷅ŋnda̍ o̍ hɔ̄l te̍. Lā ve̍ wa̍nāā kpāāyā, kɛ̄lɛ̄ŋgāā 
mī lā wa̍ lāsa̍la̍ma̍ le̍. 

27Mɛ̄lɛ̄ka̍ kɛ̄ɛ̄si̍a̍a̍ mākɛ̄ɛ̄sīāā ndi̍, mbo̍ chūā wānāā ŋ̄wāŋndā chi̍e̍e̍ nda̍ nda̍ yīya̍ŋ 
māā dīɔ̄mnda̍ nda̍ chō ni̍ wa̍, mbo̍ sōli᷄ŋ kpe̍ku̍ a̍ nda̍ le̍ mī wānāā kɔ̄l kālu̍a̍a̍ 
chi̍e̍ēŋ na̍ŋ a̍ to̍lnu᷄ŋ la̍si̍ɔ̍mbu̍. Ndu̍yɛ̍, wānāā nda̍ yīya̍ŋ māā ā nɔ̍ kpa̍a̍yā le̍ wa̍ 
mi̍ Mɛ̄lɛ̄ka̍ chūā nda̍ mbo̍ sōli᷄ŋ kpe̍ku̍ a̍ nda̍, le̍ mī wānāā kpāāyāa̍ chi̍e̍ēŋ na̍ŋ a̍ 
to̍lnu᷄ŋ la̍si̍ɔ̍mbu̍. 

28Wānāā wāŋnda̍ chu̍a̍ māā wānāā fo̍ndō, ndu̍yɛ̍ ma̍ pɛ̄ɛ̄sā nda̍ wa̍, wānāā nda̍ 
chu̍a̍ māā ā cho̍ nyɛ᷅ o̍ nyɛ̄ le̍ wa̍, nda̍ Mɛ̄lɛ̄ka̍ kɛ̄ɛ̄si̍a̍a̍ mbo̍ chūā ni̍. Mbo̍ sōli᷄ŋ 
kpe̍ku̍ a̍ nda̍ le̍ chɔ̄mndo̍ māā, wānāā nda̍ nda̍ chu̍a̍ o̍ yīya᷄ŋ īwāna̍ chi̍e̍e̍ya̍a̍ ni᷄ŋ 
māā ā chō ā bɛ̄ndū wa̍, māā ā cho̍ a̍ bɛ̍ndū kpe̍e̍kpe̍i̍ le̍. 

29He̍ī chɔ̍m ni̍ māā wānā o̍ wāna̍ chi̍e̍e̍ a̍ nɔ̍ di̍ mā kēlū yōŋgāa̍ Mɛ̄lɛ̄ka̍ o̍ hɔ̄l te̍. 

30Mɛ̄lɛ̄ka̍ pi̍la̍ ndu̍ si̍i̍ŋgu̍u̍ nya̍ wānāa̍ Chi̍i̍sū Ki̍li̍tīa̍a̍ ni̍. Ndu̍yɛ̍, Mɛ̄lɛ̄ka̍ tōsa̍ a̍ 
sa̍bū mi̍ Ki̍li̍tī si̍mnu᷄ŋ wa᷅na̍ ke᷅ na̍a̍ kɔ̄l kālo̍o̍ wo̍. Ndu̍ Ki̍li̍tī ndu̍ to̍sa̍ ni̍ mi̍ ŋ̄ 
sīmnu᷄ŋ wa̍nāā sa̍kpō Mɛ̄lɛ̄ka̍ ō hɔ̄l. O̍ ko̍ŋ kɔ̍ɔ̍lī, mbo̍ tōsā mi̍ ŋ̄ sīmnu᷄ŋ wa̍nāa̍ 
cho̍ le̍ Mɛ̄lɛ̄ka̍. Ndu̍ ba̍ŋa̍ na̍a̍ ni̍. 

31Le̍ he̍ī Yāu̍ Mɛ̄lɛ̄ka̍a̍ dīmi̍ ni̍ āā, “Wānā o̍ wānā tē a̍ hɛ̍na̍ŋ mā kēlū yōŋgāa̍ pɛ̍, 
yōŋgā nu̍m kīālāa̍ ō wa̍ a̍ nyɛ̄ Māsānɔ̄ɔ̍ Mɛ̄lɛ̄ka̍ ō tōsa̍ wo̍ o̍kɔ̄ɔ̄.” 

Kɔ̄li̍ŋtīāŋ Tāso̍o̍ 2 

Mɛɛ̄ ̍Pɔɔ̍ ̄dim̍u̍l wāŋnda̍ yōōŋgu̍ Mɛl̄ɛk̄a̍a̍ yɛ ̍
1Chāāŋāā nīa̍a̍, kɔ̄lā ya̍ I̍ ku̍ɛ̄ le̍ nya̍ yōōŋgu̍ Mɛ̄lɛ̄ka̍ wa̍ ho̍ō ō kūmbāā wo̍ dīmūllo̍ 
la̍ŋ, I̍ ku̍e̍ mī I̍ to᷅l sɔ̄ɔ̍ŋ cha̍ā mī di̍mu̍l nya̍ ndu̍ o̍ kɔ̄l kālu̍ īwāna̍ chi̍e̍e̍ya̍ ni᷄ŋ te̍. 

2Kāni̍ fu̍u̍le̍, mi̍ I̍ kɛ̍ɛ̍sīāā o̍ kɔ̄l nūu̍ ni᷄ŋ māā nyɛ̄ ya̍ I̍ la̍ndu̍ŋ kɔ̍l le̍ tōsāa̍ wo̍ ndu̍ 
su̍e̍e̍ wa̍ wāŋnda̍ dīmūllo̍ a̍ Chi̍i̍sū Ki̍li̍tī o̍kɔ̄ɔ̄ ni̍, tāāma̍ dīmūllo̍ nda̍ a̍ pīɔ̍m o̍ sɔ̍la̍ 
o̍ yɔ̄m sīŋgāfīlāa̍ chōo̍ wo̍ o̍kɔ̄ɔ̄. 

3Kɔ̄lā ya̍ I̍ ku̍ɛ̄ nāa̍ nya̍ chūā la̍ŋ, dīāllo̍ŋ ŋ̄ wa̍ ya̍ ŋ̄ vīlɛ̍i̍ pɔ̍lī bɛ̍ndū. O̍ yōōŋgōo̍ 
ho̍ō dīmīo̍o̍ ni᷄ŋ, I̍ wa̍ nyīīyāa̍ kpa᷅ kpā bɛ̄ndū a̍ sīōōŋīi̍ wa̍ ya̍ ve̍. 

4Nyɛ̄ o̍ nyɛ̄ ya̍ I̍ pɛ̍ɛ̍ku̍ nya̍ a̍ yōōŋgū ya̍ I̍ di̍mu̍l nya̍ wo̍, ō ve̍ su̍ɛ̍i̍ ya̍ I̍ to̍sa̍ o̍ sɔ̄ɔ̍ŋ 
cha̍ā ni᷄ŋ, kɛ̄lɛ̄ŋgāā o̍ kɔ̄l kālu̍ īwāna̍ chi̍e̍e̍ya̍ ni᷄ŋ te̍. Nɛ̄i̍ ya̍ I̍ chu̍u̍ nya̍ yōōŋgōo̍ 

ho̍ō wo̍, ō wa̍ māwāā nɛ̄i̍ chɔ̍m kpe̍e̍kpe̍i̍ kpa̍a̍yā bɛ̍ndū Nyi̍na̍ Kāsi̍ Mɛ̄lɛ̄ka̍a̍ ō nɔ̄ 
wo̍. 

5Sa̍bū ya̍ I̍ to̍sa̍ le̍nde̍ wo̍ cho̍ ni̍ māā, le̍ mī lāāla᷄ŋ nyāa̍ ō wa̍ sūɛ̍i̍ cho̍ tōsa᷄ŋ o̍ 
kpāāya̍ Mɛ̄lɛ̄ka̍a̍ ni᷄ŋ, yɔ̄ŋi̍ i̍ si̍mnu̍ŋ su̍ɛ̍i̍ wa̍ā o̍ kɔ̄l kālu̍ īwāna̍ chi̍e̍e̍ya̍ ni᷄ŋ. 

Nyin̍a̍ Kāsi ̍Mɛl̄ɛk̄a̍a̍ ndu̍ ke᷅ wa̍nā kɔl̍ kālu̍ Mɛl̄ɛk̄a̍a̍ ni ̍
6Kɛ̍ ndu̍yɛ̍, yōōŋgū kɔ̄l kālo̍o̍ yōōŋgōo̍ ho̍ō chō ni̍. Yōōŋgū kɔ̄l kālo̍o̍ o̍ cho̍ le̍ 
wānāa̍ nɔ̍ ni᷅ŋ tāāsi̍o̍o̍ o̍ sɔ̄ɔ̍ŋ cho̍ a̍ Mɛ̄lɛ̄ka̍ o̍kɔ̄ɔ̄ wo̍ŋ nda̍ ni̍. Kɛ̍, kɔ̄l kālu̍ ka̍lāa̍, ō 
cho̍ kɔ̍l kālu̍ wa̍ā chi̍e̍ēŋ na̍nu᷄ŋ te̍. Ndu̍yɛ̍ ō cho̍ kɔ̍l kālu̍ wānāa̍ nɔ̍ kpāāyāa̍ ma̍ 
wā chi̍e̍ēŋndo̍ ho̍ō bōlle̍ŋ nda̍ ā nɔ̄ wo̍ le̍. Kāni̍ fo̍ndōle̍, nda̍ nda̍ kpāāya̍ ndāa̍ 
chūwɔ̄ɔ̍ ko̍ni̍ o̍ cho̍ ni᷅ŋ nu̍a̍ā ni̍. 

7Kɔ̄l kālu̍ na̍a̍ ŋ̄ chō ho̍ō sūɛ̍i̍ a̍ ndu̍ o̍kɔ̄ɔ̄ wo̍, ndu̍ cho̍ māchūāā ni̍, kɔ̄l kālu̍ 
Mɛ̄lɛ̄ka̍a̍ o̍ wa̍ ō kūmbāā wo̍. Kɔ̄l kālo̍o̍ ho̍ō, ō wa̍ ō vīāŋna᷄ŋ ŋ̍wa᷅ŋndā chīe̍e̍. 
Ndu̍yɛ̍, Mɛ̄lɛ̄ka̍ kɛ̄ɛ̄si̍a̍a̍ mākɛ̄ɛ̄sīāā sūɛ̍i̍ he̍ī le̍ dɛ̍nɛ̍ nāā kɛ̍ndɔ̄ɔ̍, lɔ̍ɔ̍pa̍ bɛ̍ɛ̍ 
chi̍e̍ēŋndo̍ ō kāndūŋ. 

8Wānāa̍ nɔ̍ kpāāyāa̍, ma̍ wā chi̍e̍ēŋndo̍ ho̍ō bōlle̍ŋ nda̍, ā nɔ̍ si̍nā pɛ̄ŋgu̍ a̍ kɔ̄l 
kālo̍o̍ ho̍ō o̍kɔ̄ɔ̄ le̍. Tē nda̍ a̍a̍ nɔ̍ sīnā pɛ̄ŋgo̍o̍ a̍ ndu̍ o̍kɔ̄ɔ̄ pɛ̍, ā ve̍ Ma̍sānɔ̄ɔ̍ Mɛ̄lɛ̄ka̍ 
o̍ cho̍ o̍ nāŋɔ̄ɔ̍ Mɛ̄lɛ̄ka̍a̍ ni᷄ŋ ndo̍ dīyɔ̄ɔ̄ o̍ yɔ̄m sīŋgāfīlāa̍ chōo̍ le̍. 

9Kɛ̍ ndu̍yɛ̍, mi̍ Yāu̍ Mɛ̄lɛ̄ka̍a̍ dīmī āā, “Wānāa̍ ka̍a̍la̍ Mɛ̄lɛ̄ka̍ wa̍, nyɛ̄ Mɛ̄lɛ̄ka̍ 
bɛ̄ɛ̄ndi̍a̍a̍ le̍ nda̍ wo̍, wānā o̍ wānā chi̍ wɔ̍ ndu̍ lē pīlɛ̍ bɛ̍ɛ̍ le̍. Wānā o̍ wānā tu̍i̍i̍ yɔ̍ 
bɛ̍ɛ̍ a̍ ndu̍ o̍kɔ̄ɔ̄ le̍. Ndu̍yɛ̍, wānā bɛ̍ɛ̍ sɔ̍l lɔ̍ bɛ̍ɛ̍ nyɛ̍ wāā le̍nde̍ ma̍lɔ̍ le̍.” 

10Kɛ̍ na̍a̍ na̍a̍, mi̍ Mɛ̄lɛ̄ka̍ chɔ̄m na̍a̍ kɔ̄l kālo̍o̍ ho̍ō sa̍na̍a̍ a̍ Nyi̍nā Kāsī ndɔ̄ɔ̍. Kāni̍ 
fu̍u̍le̍, Nyi̍na̍ Kāsi̍ Mɛ̄lɛ̄ka̍a̍ ndu̍ ya̍a̍sīāā i̍sɔ̍ɔ̍ o̍ īsɔ̄ɔ̍ fe̍e̍ ni̍, ā yɔ᷄ŋ bɛ̍ɛ̍ āā sɔ̄ɔ̍ŋ Mɛ̄lɛ̄ka̍ 
kɛ̄ɛ̄si̍a̍a̍ le̍ tōsāa̍ mi̍ ŋ̄ wā wɔ̄ ŋ̄ vīāŋna᷄ŋ kpi̍ŋ kpi̍ŋ ndo̍ŋ ni̍. 

11Wānā o̍ wānā a̍ si̍nā nyɛ̍ wa᷅ wa᷅ŋndo̍ o̍ kɔ̄l lo̍ le̍, mɛ̄ɛ̍ wānā ko̍ŋ nyi̍nā ndɔ̄ɔ̍. 
Le̍nde̍ ko̍ni̍, wānā o̍ wānā a̍ si̍nā nyɛ̍ cho̍ Mɛ̄lɛ̄ka̍ o̍ kɔ̄l lo̍ le̍ mɛ̄ɛ̍ Nyi̍na̍ Kāsi̍ 
Mɛ̄lɛ̄ka̍a̍. 

12Na̍a̍ na̍a̍, ō cho̍ nyi̍na̍ cho̍ wānāā chi̍e̍ēŋnda̍ kɔ̄ɔ̄lī wo̍ le̍ o̍ cho̍ na̍a̍ kɔ̄ɔ̄lī le̍. Nyi̍nā 
Kāsi̍ Mɛ̄lɛ̄ka̍ pi̍la̍ ve᷅m ndo̍, ndu̍ cho̍ na̍a̍ kɔ̄ɔ̄lī ni̍ le̍ mbō tōsa̍ mī ŋ̄ sīna̍ nyɛ̄ Mɛ̄lɛ̄ka̍ 
ke̍ na̍a̍ wo̍ pɛ̄ŋgu̍. 

13Le̍la̍ŋ, tē ŋ̄ wa̍ wāŋnda̍ īsɔ̄ɔ̍ chɔ᷅m a̍ he̍ī o̍kɔ̄ɔ̄ pɛ̍, ŋ̄ chɔ᷅m nda̍ ndi̍ a̍ dīōmndā 
wāŋnda̍ pɛ̄ɛ̄ku̍ na̍a̍ o̍ kɔ̄l kālu̍ īwāna̍ chi̍e̍e̍ya̍a̍ ni̍ŋ nda̍ŋ te̍. Dīōmndā Nyi̍na̍ Kāsi̍ 
Mɛ̄lɛ̄ka̍a̍ ō pɛ̄ɛ̄ku̍ na̍a̍ la̍ŋ a̍ la̍ŋ na̍a̍ ŋ̄ chɔ̄m nda̍ ndi̍ ni̍. Ndu̍yɛ̍, wānāā Nyi̍na̍ Kāsi̍ 
Mɛ̄lɛ̄ka̍a̍ chō kɔ̄ɔ̄lī wa̍, nda̍ na̍a̍ ŋ̄ tɛ̄ɛ̄sīāl to᷅nya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ ni̍. 

14Wānā o̍ wāna̍ Nyi̍na̍ Kāsi̍ Mɛ̄lɛ̄ka̍a̍ ō ve̍ kɔ̍ɔ̍lī le̍, ō chɛ᷅l nyɛ᷅m Nyi̍na̍ Kāsi̍ 
Mɛ̄lɛ̄ka̍a̍ ō kē wa̍nā wo̍ŋ te̍. Kāni̍ fu̍u̍le̍, ō chā mu̍ŋ ko̍ māā sɔ̄ɔ̍ŋ ŋ̄dīɔ̄m. Ndu̍yɛ̍, ō 
si̍nā le̍ sa̍bū ŋ̍ si̍m ndo̍ le̍. Kāni̍ fu̍u̍le̍, mɛ̄ɛ̍ mī Nyi̍na̍ Kāsi̍ Mɛ̄lɛ̄ka̍a̍ ō wa̍ wāŋndo̍ 
kɔ̍ɔ̍lī mālāŋ o̍ si̍nā le̍ sa̍bū nyɛ̄m mu᷅ŋ ŋ̄ si᷄m kpe̍e̍kpe̍i̍ yo̍. 

15Wāna̍ Nyi̍na̍ Kāsi̍ Mɛ̄lɛ̄ka̍a̍ ō chō kɔ̄ɔ̄lī wo̍, ō nɔ̄lā mbō sīna̍ le̍ sa̍bū nyɛ̄ o̍ nyɛ̄ 
fe̍e̍ o̍ si̍m ndo̍. Ndu̍yɛ̍ wānā o̍ wānā nɔ̍lā mbō kɔ̄ɔ̄sa̍ a̍ ndu̍ le̍. 

16Mi̍ Yāu̍ Mɛ̄lɛ̄ka̍a̍ dīmī āā, “Wānā o̍ wānā nɔ̍lā mbō sīna̍ nyɛ̍ cho̍ Māsānɔ̄ɔ̍ 
Mɛ̄lɛ̄ka̍ o̍ kɔ̄l lo̍ le̍. Ndu̍yɛ̍, wānā o̍ wānā nɔ̍lā mbō pɛ̄ɛ̄ku̍ Mɛ̄lɛ̄ka̍ nyɛ̄ o̍ nyɛ̄ le̍.” 

Kɛ̍ na̍a̍ na̍a̍ yīya᷄ŋ na̍a̍ ŋ̄ nɔ̄ wo̍ chō ō chɛ̄la᷅ŋ a̍ yīya᷄ŋ Ki̍li̍tīo̍o̍. 

Kɔ̄li̍ŋtīāŋ Tāso̍o̍ 3 

A̍pɔl̍ɔɔ̄ ̄nda̍ Pɔɔ̍,̄ bu̍ɛi̍y̍āa̍ Mɛl̄ɛk̄a̍a̍ nda̍ cho̍ ni ̍
1Chāa̍ŋāā nīa̍a̍, o̍ sa̍na̍a̍ īsɔ̄ɔ̍ ni᷄ŋ I̍ nɔ̍lā mī so̍ō nāa̍ nya̍ chūā, mɛ̄ɛ̍ ya̍ I̍ su̍a̍ā nāa̍ 
wānāā Nyi̍na̍ Kāsi̍ Mɛ̄lɛ̄ka̍a̍ chō kɔ̄ɔ̄lī le̍ wa̍ chūā yɛ̍ le̍. Mɛ̄ɛ̍ mī ya̍ i̍i̍ so̍ō nāa̍ nya̍ 
chūā, mɛ̄ɛ̍ ya̍ I̍ su̍a̍ā nāa̍ wānāa̍ cho̍ le̍ chi̍e̍ēŋndo̍ ho̍ō wa̍ chūā yɛ̍. Mɛ̄ɛ̍ chɛ̄lɛ̄kpi̍a̍a̍ 
chō yɛ̍, le̍nde̍ nya̍ chō wɔ̄ o̍ sūɛ̍i̍ Chi̍i̍sū Ki̍li̍tīe̍i̍ ni᷄ŋ ni̍. 

2Mɛ̄ɛ̍ mɛ̄ɛ̄ya̍ŋ mī ya̍ i̍i̍ ke̍ nya̍. Ya̍ i̍i̍ nɔ̍lā mī I̍ ke̍ nya̍ nyɛ̄ dīāā kālā ka̍lā le̍. Kāni̍ 
fo̍ndōle̍, nya̍ a̍a̍ fu̍u̍lu̍u̍ wɔ̍ bo̍o̍ndi̍i̍ ke̍ŋ te̍. Ndu̍yɛ̍, pɛ̄ŋgo̍o̍ ho̍ō bɛ̍ɛ̍ lā fūūlu̍u̍ wɔ̍ 
bo̍o̍ndi̍i̍ nya̍ dē nyɛ̄ dīāā kālā ka̍lā le̍. 

3Kāni̍ fo̍ndōle̍, mɛ̄ɛ̍ wānāa̍ cho̍ le̍ chi̍e̍ēŋndo̍ ho̍ō wa̍ ā chō yɛ̍ le̍nde̍ ko̍ni̍ nya̍ chō 
wɔ̄ ni̍. Lā chō wɔ̄ pāŋa̍li̍āŋnda̍ŋ o̍ nyɔ̄ɔ̍ŋ chōo̍, mi̍ lā wā sɛ̄ɛ̄ŋgi̍āŋnda̍ŋ vēllāa̍ vēllē. 
He̍ī chɔ᷄m māā lā chō māchūāā māā wānāa̍ cho̍ le̍ chi̍e̍ēŋndo̍ ho̍ō wa̍. Ka̍ālā 
nyāla̍ŋ lā chō māchūāā mɛ̄ɛ̍ ka̍ālā wānāa̍ cho̍ le̍ chi̍e̍ēŋndo̍ ho̍ō wa̍ lā chō yɛ̍. 

4Wāŋndo̍ ho̍ō ndu̍ chɛ̍ŋ pɛ̍, ō di̍mi̍ āā, “Ya̍ ya̍ kūmbu̍ Pɔ̍ɔ̄ wo̍ ya̍ cho̍ ni̍.” Ho̍ō chɛ᷄ŋ 
āā, “Ya̍ kūmbu̍ A̍ A̍pɔ̍lɔ̄ɔ̄ wo̍ ya̍ cho̍ ni̍.” Tē lā wa̍ tōsāa̍ le̍nde̍ pɛ̍, mɛ̄ɛ̍ ka̍ālā nyāla̍ŋ 
lā chō māchūāā mɛ̄ɛ̍ ka̍ālā wānāa̍ cho̍ le̍ chi̍e̍ēŋndo̍ ho̍ō wa̍ lā chō yɛ̍. 

5Wānāā māāvɛ̄ɛ̄ A̍pɔ̍lɔ̄ɔ̄ a̍ ya̍ Pɔ̍ɔ̄ na̍a̍ ŋ̄ cho̍ yɛ̄? Ŋ̄ chō māchūāā bu̍ɛ̍i̍yāa̍ Mɛ̄lɛ̄ka̍a̍ 
a̍ to̍sa̍ a̍ sa̍bū mī lā sīmnu᷄ŋ wa̍nāā lāāla᷄ŋ o̍ Chi̍i̍sū ni̍ŋ nda̍. Na̍a̍ na̍a̍ ŋi̍ɔ̍ɔ̍ŋ fa̍ū, 
wa̍li̍ Māsānɔ̄ɔ̍ Mɛ̄lɛ̄ka̍ pīɔ̍u̍ na̍a̍ vēllāa̍ vēllē wo̍ ndu̍ na̍a̍ ŋ̄ chō ho̍ō tōsāa̍ ni̍. 

6Mɛ̄ɛ̍ wāŋndo̍ ō tūāl nu̍a̍ā tɔ̍lɔ̄ɔ̍ ndu̍yɛ̍ mī wāŋndo̍ ō pīlɔ̍ɔ̄ ndu̍ wa̍ mɛ̄ŋnda̍ŋ 
dɔ̄wɔ̄ɔ̍ o̍ tɔ̄lɔ̄ɔ̄ kōŋ yɛ̍, le̍nde̍ na̍a̍ ŋ̄ chō na̍a̍ A̍pɔ̍lɔ̄ɔ̄ ni̍. Ya̍ I̍ tɔ᷅l mi̍ ndu̍ du̍a̍ū 
mɛ̄ŋnda̍ŋ o̍ tɔ̄lɔ̄ɔ̄ kālāa̍. Kɛ̍, wāna̍ to̍sa̍ mi̍ tɔ̄lɔ̄ɔ̍ ō hīndū wo̍ ndu̍ cho̍ Mɛ̄lɛ̄ka̍ ni̍. 

7Wāna̍ tɔ᷅l lo̍ nda̍ wāna̍ dɔ̍ū mɛ̄ŋnda̍ŋ ndo̍, nda̍ nda̍ cho̍ nyɛ᷅ o̍ nyɛ̄ le̍, mɛ̄ɛ̍ Mɛ̄lɛ̄ka̍. 
Kāni̍ fo̍ndōle̍, ndu̍ pīlɛ̍ kpe̍ to̍sa̍ ni̍ mi̍ tɔ̄lɔ̄ɔ̍ ō hīndū. 

8Wāna̍ tɔ᷅l lo̍, nda̍ wāna̍ dɔ̍ū mɛ̄ŋnda̍ŋ ndo̍ nda̍ nda̍ ŋi̍ɔ̍ɔ̍ŋ ā hīya᷅ŋ te̍. Ndu̍yɛ̍, nda̍ 
nda̍ ŋi̍ɔ̍ɔ̍ŋ Mɛ̄lɛ̄ka̍ chō hūnɔ̄ɔ̄ nda̍ pāāwā, wa̍nā o̍ wānā mɛ̄ɛ̍ o̍ to̍sa̍ wa̍llo̍ yɛ̍. 

9Wānāā wa̍lla̍ na̍a̍ ŋ̄ chō lātūlu̍ le̍ Mɛ̄lɛ̄ka̍ ni̍. Ndu̍yɛ̍, nya̍ nya̍ chō māchūāā chīɛ̍i̍ 
Mɛ̄lɛ̄kɛ̍i̍. Ndu̍yɛ̍ vɛ̄lɛ̄, nya̍ cho̍ chīɛ̍i̍ Mɛ̄lɛ̄ka̍a̍ ni̍. 

10O̍ kɛ̄ndɛ̄i̍ Mɛ̄lɛ̄ka̍ tōsa̍l la̍ ve̍ ni᷄ŋ, mi̍ I̍ to̍sā wa̍li̍ wāna̍ cha̍ā ta̍ŋgūllo̍ wo̍ ō tōsā 
wo̍. Mi̍ ki̍la̍ chīīye̍ le̍ chīɛ̍i̍ Mɛ̄lɛ̄ka̍a̍ sīmīo̍o̍ lēchōo̍. Mɛ̄ɛ̍ ya̍ ya̍ I̍ ki̍la̍ chīīye̍, mi̍ wānā 

che᷅le̍ŋ ndu̍ wa᷅ chīɛ̄ī kālāa̍ sīmīo̍o̍ lēchōo̍. Le̍la̍ŋ, wānā o̍ wānā ma̍nda̍ŋ a̍ mɛ̄ɛ̍ ŋ̄ 
chō tāŋgūllo̍ o̍ chīyīī kīlɛ̄i̍ he̍ī chōo̍ yɛ̍. 

11Kāni̍ fu̍u̍le̍, īchīī o̍ īchīī tāŋgūlāā chēle̍ŋ ī cho̍ mī wānā ki̍la̍ le̍, mɛ̄ɛ̍ chīīyīī 
tāŋgūlɛ̄i̍ cho̍ ni᷅ŋ ī kīlāā ve̍. Ndi̍ cho̍ yɛ̄ ni̍ māā Chi̍i̍sū Ki̍li̍tī pi̍la̍. 

12Wānāā pūm ā chō tāŋgūllo̍ o̍ chīīye̍ he̍ī chōo̍, a̍ nyɛ̄m ba̍ā kāla᷄ŋ, mɛ̄ɛ̍ ko̍o̍līi̍yo̍ŋ 
ɔ̄ɔ̄ ka̍ni̍ŋ hu̍mbo᷄ŋ ɔ̄ɔ̄ pōūtā ba̍ā kālāla̍ŋ lā chō nu̍a̍ā yɛ̍. Ā pūm yɛ̍, ā chō tāŋgūllo̍ 
lēchōo̍ a̍ nyɛ᷄m nɔ̍ ba̍ā le̍ wo̍ŋ, mɛ̄ɛ̍ yɔ̄mnde̍, ɔ̄ɔ̄ pūi̍yo̍, ɔ̄ɔ̄ tɛ̄ūwo̍ chō nu̍a̍ā yɛ̍. 

13Wānā o̍ wānā wa̍li̍ su̍u̍ ŋ̄ tōsa̍ wo̍, chō hūnɔ̄ɔ̄ wā ō chɔ̄ɔ̄māā o̍ pāa̍le̍ Mɛ̄lɛ̄ka̍ 
kɔ̄ɔ̄sā ni̍ŋ a̍ wāŋnda̍ le̍ŋ chōo̍. Kāni̍ fo̍ndōle̍, o̍ pāa̍le̍ le̍ŋ chōo̍ Mɛ̄lɛ̄ka̍ chō hūnɔ̄ɔ̄ 
wa̍li̍ wānā o̍ wānā to̍sa̍ wo̍ chɔ̄ɔ̄mūū a̍ yīŋnde̍ŋ ni̍. Yīŋnde̍ŋ lē chō hūnɔ̄ɔ̄ wa̍li̍ o̍ 
wa̍li̍ tɔ̍ɔ̍nda᷄ŋ le̍ chɔ̄mndo̍ wa̍li̍ su̍u̍ o̍ cho̍ wo̍. 

14Wānā o̍ wānā tē Mɛ̄lɛ̄ka̍ hu᷄ŋ tɔ̍ɔ̍nda᷄ŋ tāŋgūl ŋ̄ tāŋgu̍l lo̍ a̍ yīŋnde̍ŋ pɛ̍, ndu̍yɛ̍ 
mbō ŋu̍e̍ le̍, a̍ hu̍ŋ sɔ̍lā pāāwāa̍ Mɛ̄lɛ̄ka̍ o̍ bā. 

15Kɛ̍, wāna̍ tāŋgūl nūmndo̍ ō ŋūɛ̄ pɛ̍, mɛ̄ɛ̍ wānā ko̍ŋ ā mīī kɔ̄ɔ̄lī. Nūm pi̍la̍ ko̍ni̍ 
chi̍ndā ni̍, mɛ̄ɛ̍ wāŋndo̍ chīndā nu̍a̍ā o̍ yīŋnde̍ŋ ni᷄ŋ yɛ̍. 

16Lā si̍nā nu̍a̍ā māā nya̍ le̍ cho̍ chīɛ̍i̍ Mɛ̄lɛ̄ka̍a̍ le̍? Lā si̍nā nu̍a̍ā māā nya̍ le̍ Nyi̍na̍ 
Kāsi̍ Mɛ̄lɛ̄ka̍a̍ chō kɔ̄ɔ̄lī le̍? 

17Wānā o̍ wāna̍ tɛ̍ɛ̍mbu̍u̍ chīɛ̍i̍ Mɛ̄lɛ̄ka̍a̍ pɛ̍, nūm bɛ̍ɛ̍ Mɛ̄lɛ̄ka̍ tɛ̄ɛ̄mbu̍u̍ nu̍m. Kāni̍ 
fo̍ndōle̍, chīɛ̄ī Mɛ̄lɛ̄ka̍ chu̍a̍ le̍ wāa̍ le̍ ndu̍ wo̍ nya̍ cho̍ ni̍. Ndu̍yɛ̍, nya̍ cho̍ chīɛ̄ī 
kōŋ ni̍. 

18Wānā o̍ wānā hu̍ī nūm pi̍la̍ le̍. Wāna̍ wa̍ nya̍ tɛ̄ɛ̄ŋ pɛ̍ mbō nɔ̄ o̍ kɔ̄l māā ō nɔ̄ kɔ̄l 
kālo̍o̍ pɛ̍, ndu̍ yɔ̍nūŋ māā kɔ̄l kālu̍ chi̍e̍ēŋndo̍ ho̍ō ni̍, mɛ̄ɛ̍ wānā ko̍ŋ ō sīmnu̍ŋ 
dīɔ̄mndo̍ le̍ hāli̍ kpe̍ŋ mbō sɔ̄la̍ kɔ̄l kālu̍ kpe̍e̍kpe̍i̍yo̍. 

19Kāni̍ fo̍ndōle̍, Mɛ̄lɛ̄ka̍ ndu̍ ndu̍ chu̍a̍ kɔ̄l kālu̍ chi̍e̍ēŋndo̍ ho̍ō māā dīɔ̄mīī fo̍ndō 
fu̍u̍. Mɛ̄ɛ̍ i̍ cho̍ o̍ Yāu̍ Mɛ̄lɛ̄ka̍a̍ ni᷄ŋ yɛ̍ āā, “Mɛ̄lɛ̄ka̍ ō tōsa̍ mi̍ wānāā kɔ̄l kālu̍a̍a̍ kɔ̄l 
kālu̍ nda̍ pi̍la̍a̍ ō fūla̍ nda̍ mākɔ̄ɔ̄.” 

20Mbo̍ dīmī vɛ̄lɛ̄ āā, “Māsānɔ̄ɔ̍ Mɛ̄lɛ̄ka̍ sīnā māā, wānāa̍ nɔ̍ kɔ̄l kālu̍ chi̍e̍ēŋndo̍ 
ho̍ō wa̍, nyɛ̄ fo̍ndōo̍ fu̍u̍ yīya᷄ŋnda̍ ndāla̍ŋ lā chō ni̍.” 

21Le̍la̍ŋ, wānā o̍ wānā ki̍a̍lū yōŋgā le̍ wāa̍ kūmbū wāna̍ chi̍e̍e̍ le̍. Ō cho̍ su̍ɛ̍i̍ wa̍ā 
kūmbū wāna̍ chi̍e̍e̍ le̍. Kāni̍ fu̍u̍le̍, le̍ nya̍ nyɛ̄ o̍ nyɛ̄ fe̍e̍ cho̍ ni̍. 

22Ya̍ Pɔ̍ɔ̄ ni̍, A̍pɔ̍lɔ̄ɔ̄ ni̍, Pītɛ̍ ni̍, chi̍e̍ēŋndo̍ ni̍, yōōmōo̍ ni̍, pīɔ̍mndo̍ ni̍, nyɛ̍ cho̍ 
pɛ̄ŋgo̍o̍ ho̍ō wo̍ ni̍, a̍ nyɛ̍ cho̍ sīɔ̄dīi̍ yo̍, nya̍ nɔ̍ ni̍. 

23Nya̍ nya̍ yɛ̄, Ki̍li̍ti̍ nɔ̍ nya̍ ni̍, mi̍ Mɛ̄lɛ̄ka̍ ndu̍ nɔ᷅ Ki̍li̍tī. 

Kɔ̄li̍ŋtīāŋ Tāso̍o̍ 4 

Wāa̍ bu̍ɛi̍̄ Māsānɔɔ̄ ̍ō tīīndāŋ ndo̍ 

1Wāŋnda̍ nɔ̄ mā chu̍a̍ na̍a̍ māā bu̍ɛ̍i̍yāa̍ Ki̍li̍tīa̍a̍ na̍a̍ ŋ̄ chō ni̍, ndu̍yɛ̍, māā tōnya̍ 
cho̍ a̍ Mɛ̄lɛ̄ka̍ o̍kɔ̄ɔ̄ mi̍ ndu̍ o̍o̍ vi̍a̍ŋnu᷄ŋ ŋ̍wa̍ŋndā chīe̍e̍ wo̍, māā ndu̍ Mɛ̄lɛ̄ka̍ ma᷄l 
na̍a̍ o̍ bā le̍ mī ŋ̄ mānda̍ ni̍. 

2Ndu̍yɛ̍, bu̍ɛ̍ī nda̍ māl ho̍ō dɛ̍nɔ̍ɔ̍ o̍ bā le̍ māndāa̍ wo̍ ō nɔ̄ mbō wa̍ wāna̍ ma̍sā 
ndɔ̄ɔ̍ nɔ̄lā mbō tīīnda̍ŋ. 

3Kɛ̍ ndu̍yɛ̍, ya̍ ya̍ ā yɔ᷄ŋ bɛ̍ɛ̍ āā nya̍ ni̍, kɛ̄lɛ̄ŋgāā ō wa̍ bɛ̍ɛ̍ wa̍nā o̍ wānā che᷅le̍ŋ, mī 
lā pɛ̄ɛ̄sa̍ ya̍ māā I̍ cho̍ wa᷅na̍ Ma̍sānɔ̄ nūu̍ nɔ̄lā mbō tīīnda̍ŋ te̍, ya̍ I̍ chu̍e̍ ke̍ŋ nyɛ᷅ 
o̍ nyɛ̄ le̍. Ya̍ pi̍la̍ bɛ̍ɛ̍ I̍ pɛ̍ɛ̍sā ya̍ pi̍la̍ le̍. 

4Kɔ̄l nūu̍ chō wa̍la̍ŋ. Kɛ̍ ndu̍yɛ̍, ī wa̍ dɔ̍ɔ̍ le̍nde̍ ni̍, kɛ̍ ō cho̍ ke̍ŋ te̍ chɔ᷅m māā 
tɔ̍ɔ̍ya̍ŋ cho̍ ya̍ chōo̍ le̍ le̍. Māsānɔ̄ɔ̍ Mɛ̄lɛ̄ka̍ ndu̍ pɛ̄ɛ̄sā ya̍ ni̍. 

5Le̍la̍ŋ, lā pɛ̍ɛ̍sā wānā o̍ wānā le̍, ō fūla̍ o̍ te̍le̍ŋ cho̍ ō yūlāā le̍ he̍ī tōsāa̍ wo̍ kɔ̄ɔ̄lī. 
Lā chu᷄m mī Māsānɔ̄ɔ̍ Mɛ̄lɛ̄ka̍ pi̍la̍ hīŋ. Ndu̍ cho̍ hūnɔ̄ɔ̄ tōsā ni̍ mī sɔ̄ɔ̍ŋ wāŋnda̍ 
tōsā o̍ nyūmnda̍ŋ ni᷄ŋ ndo̍ŋ ŋ̄ hu᷄ŋ fu̍lā kpe̍nde̍ke̍le̍. Ō chō hūnɔ̄ɔ̄ chɔ̄m yīya᷄ŋnda̍ 
cho̍ wāŋnda̍ o̍ lākɔ̄l, o̍ ko̍ŋ kɔ̍ɔ̍lī, mā tōsā sɔ̍ɔ̍ŋ le̍nde̍ wo̍ŋ. Bōōndi̍i̍ ke̍ŋ, wānā o̍ 
wānā fe̍e̍ sɔ̍lā ni̍ŋ cha̍ndɔ̄ɔ̍ a̍ Mɛ̄lɛ̄ka̍ mɛ̄ɛ̍ o̍ nɔ̍ le̍ sɔ̄lāa̍ yɛ̍ ni̍. 

6Chāāŋāā nīa̍a̍, I̍ chɔ̍m māchɔ̄māā ya̍ na̍a̍ A̍pɔ̍lɔ̄ɔ̄ māā tāāmāsi̍ le̍ dɛ̍nɛ̍ nya̍ 
kɛ̍ndɔ̄ɔ̍, le̍ nya̍ sɔ̄ɔ̍ŋ mu᷅ŋ chɔ̄mndo̍, le̍ mī lā sīna̍ dīōmnda̍ so̍o̍nu᷄ŋ la᷅ŋ nda̍ŋ pɛ̄ŋgu̍ 
āā, “Lā hu̍u̍lū dīōmnda̍ cho̍ la᷅ŋ lā pōōnyīāā la̍ŋ chōo̍ le̍.” Tē lā tōsa̍ he̍ī pɛ̍, lā ki̍lū 
lɛ̍ yōŋgā le̍ wāa̍ kūmbū wāŋndo̍ ō pīlɔ̍ɔ̄, o̍ ko̍ŋ kɔ̍ɔ̍lī, mī lā sīmu̍l ō pīlɔ̍ɔ̄ le̍. 

7Mī nyu̍na̍ nya̍, chūānɔ᷄ŋ yɛ̄ɛ̄ nya̍ chūānu̍ŋ yɛ̍ ni᷅ŋ ko̍ŋ o̍ bɛ̍ndū mi̍ lā hīāū ni᷅ŋ 
chāāŋnda̍ nɛ̍? Nyɛ̄ o̍ nyɛ̄ nya̍ nɔ̄, bāā ō cho̍ ki̍o̍o̍ le̍ Mɛ̄lɛ̄ka̍ ke̍ nya̍ le̍? Tē ō wa̍ yɛ̄ 
pɛ̍ kīo̍o̍ o̍ ke̍ nya̍ ni̍, mɛ̄ɛ̍ ɔ̍ɔ̄ le̍ sa̍bū nya̍ kīālū ni᷅ŋ yōŋgāa̍ a̍ mu̍ŋ ndo̍, mɛ̄ɛ̍ nda̍ yɔ̄ŋ 
ko̍ āā, a̍ bā nyā nya̍ sɔ̄la̍ mu̍ŋ ni̍? 

8Bāā nɔ̄ɔ̍ nya̍ nɔ̄ o̍ lākɔ̄l ni̍ māā lā chīi̍ ni᷅ŋ nyɛ̄ o̍ nyɛ̄ fe̍e̍ sɔ̍la̍? Lā nɔ̄ ko̍ o̍ lākɔ̄l māā 
wānāā sūlāa̍ nya̍ chō ni᷅ŋ bɛ̍ɛ̍ a̍ nyɛ᷄m Mɛ̄lɛ̄ka̍ŋ o̍kɔ̄ɔ̄ ni̍? Bāā mī lā sīmnu᷄ŋ la̍ma̍sā 
na̍a̍ tāse̍? Māā nya̍ a̍a̍ si̍mnu̍ŋ bɛ̍ɛ̍ ko̍ la̍ma̍sā le̍ mī na̍a̍ bɛ̍ɛ̍ ŋ̍ wa̍ ma̍sāa̍ na̍a̍ nya̍ā. 

9Kɛ̍ ndu̍yɛ̍, I̍ nɔ̍ o̍ kɔ̄l māā na̍a̍ wānāā Chi̍i̍sū ve᷅m hɔ̄ltē ndɔ̄ wa̍, māā Mɛ̄lɛ̄ka̍ tōsa̍ 
mi̍ ŋ̄ sīmnu᷄ŋ wa̍nāā wāā kɔ̄ɔ̄lī kpɔ̍ŋ. Ŋ̄ chō māchūāā mɛ̄ɛ̍ nda̍ chīī ni᷅ŋ wāŋndo̍ 
yāmɛ̍i̍ kīlūl le̍ ndu̍ dīyɔ̄ɔ̍ fāŋgāa̍ o̍ hɔ̄l de᷅ŋ yɛ̍. Ŋ̄ chō māchūāā, mɛ̄ɛ̍ nda̍ sōlī nu̍a̍ā 
wāŋnda̍ o̍ lu᷅ŋ ki̍i̍la̍a̍ Mɛ̄lɛ̄ka̍a̍ a̍ ŋ̄wāŋndā chīe̍e̍ kpo̍u̍ o̍ hɔ̄l le̍ mā chē nda̍ yɛ̍. 

10Bāā mī na̍a̍ ŋ̄ sīmnu᷄ŋ lādīɔ̄m le̍ sa̍bu̍ Ki̍li̍tīo̍o̍, kɛ̍ mī nya̍ nyā sīmnu᷄ŋ wa̍nāā kɔ̄l 
kālu̍ le̍ mɛ̄ɛ̍ nya̍ chō dīōm pīlɛ̍ a̍ Chi̍i̍sū yɛ̍? Bāā mī na̍a̍ ŋ̄ sīmnu᷄ŋ ma̍si̍mna᷄ŋ 
wānāa̍ nɔ̍ kpa̍a̍yā le̍, kɛ̍, mī nya̍ nya̍ wa̍ wānāā kpāāyā? Na̍a̍ ŋ̍ sɔ̍la̍ bɛ̄ɛ̄la̍ 
ta̍mbɛ̍i̍la̍ŋ ni̍, kɛ̍, mi̍ nya̍ nya̍ sɔ̄lā bɛ̄ɛ̄le̍ŋ ta̍u̍? 

11Mɛ̄ɛ̍ na̍a̍ ŋ̄ sūāā nu̍a̍ā yɛ̍ bɛ̍ɛ̍ nyɛ̄ dīa̍a̍ kpe̍e̍kpe̍i̍ ŋ̄ nɔ̍ ndu̍ lētūu̍ le̍. Le̍ te̍le̍ŋ o̍ 
te̍le̍ŋ ŋ̄ chō a̍ bo̍lōlā vēsɛ̍i̍ la̍ŋ. Nyɛ̄ chūɛ̄ɛ̄na᷄ŋ sɔ̄vɛ̍ bɛ̍ɛ̍ ŋ̄ nɔ̍ ndu̍ le̍. Wāŋnda̍ lɔ̄ɔ̍ 
na̍a̍. Ŋ̄ nɔ̍ na̍a̍ cha̍lāā a̍ bā nāā le̍, ŋ̄ kūā ba̍ā, ŋ̄ kūā ba̍ā. 

12Le̍ mī ŋ̄ sɔ̄la̍ nyɛ̄ nāā di̍a̍a̍ wa̍llo̍ na̍a̍ ŋ̄ tōsā o̍ ka̍lā ka̍lā ni̍. Wāŋnda̍ ā wā na̍a̍ 
yīōūla̍ŋ, kɛ̍ mī ŋ̄ dūāū nda̍ sa̍lā. Nyɛ̄ pālāa̍ na̍a̍ tūsīo̍o̍ chōo̍, kɛ̍ o̍ ko̍ŋ ni̍ŋ kpo̍u̍, ŋ̄ 
chō pa̍ bi̍u̍wɔ᷄ŋndo̍. 

13Mā dīmī di̍ōmndā wɔ̄ɔ̍ŋnda̍ŋ a̍ na̍a̍ o̍kɔ̄ɔ̄, kɛ̍, mī ŋ̄ sūāā di̍ōmndā kɛ̄ndɛ̄la̍ŋ nāa̍ 
nda̍ chūā. Ŋ̄ chō māchūāā wāŋnda̍ o̍ hɔ̄l māā bīl wāā o̍ sa᷄l cho̍o̍. Ā chu̍e̍ na̍a̍ bɛ̍ɛ̍ 
māā ŋ̄ chō lāhɔ̍ɔ̍ kpo̍so̍ŋ te̍. 

14Dīōmndā ya̍ I̍ cho̍ la᷅ŋ pōōnyīa̍a̍ la̍ŋ, ō cho̍ mī I̍ wa̍ la̍ŋ dīmī le̍ nya̍ lāsi̍ɔ̍mbu̍ ke᷅ 
le̍. I̍ cho̍ māchūāā nya̍ sīlāa̍. Kāni̍ fu̍u̍le̍, I̍ chu̍a̍ nya̍ māchūāā māā chūāā nīāā 
ka̍a̍lāā. 

15Ndu̍yɛ̍, ā yɔ᷄ŋ bɛ̍ɛ̍ mī nya̍ a̍a̍ nɔ̍ wānāa̍ pɛ̍ɛ̍kū nya̍ sūɛ̍i̍ Mɛ̄lɛ̄kɛ̍i̍ ya̍ hɔ̍lɔ̄bi̍ hɔ̍lɔ̄bi̍, 
kɛ̍ fi̍nyāa̍ ō pīlɛ̍ ko̍ni̍ nya̍ nɔ̄ ni̍. Kāni̍ fo̍ndōle̍, ya̍ chu̍u̍ nya̍ Yōōŋgū Kɛ̄ndɛ̍ Mɛ̄lɛ̄ka̍a̍ 
ni̍. O̍ he̍ī ni᷄ŋ mi̍ I̍ si̍mnu᷄ŋ fi̍nyā nyā sa̍na̍a̍ a̍ tīīnda᷄ŋ nya̍ nɔ̄ o̍ Ki̍li̍tī ni̍ŋ ndo̍ o̍kɔ̄ɔ̄. 

16Le̍la̍ŋ, mī I̍ nyɔ̍ɔ̍lu̍ nya̍ a̍ yāndi̍i̍, lā chu̍a̍ ka̍ā nūu̍. 

17Le̍ sa̍bū kōŋ bɛ̍ɛ̍ ya̍ I̍ yɔ̍ŋ Ti̍mo̍tī nāa̍ nya̍ chūā ni̍, po̍ nī ka̍a̍lāa̍ o̍ sūɛ̍i̍ Māsānɔ̄ɔ̍ 
Mɛ̄lɛ̄kɛ̍i̍ ni᷄ŋ o̍ cho̍ ho̍ō bu̍ɛ̍i̍yo̍ ō wānā nɔ̍lā mā ti̍i̍nda̍ŋ ndo̍. Tē ō kūɛ̄ pɛ̍, ka̍ā ya̍ I̍ 
nɔ̍ ho̍ō le̍ chō na̍a̍ ŋ̄ chō dīōm pīlɛ̍ na̍a̍ Chi̍i̍sū Ki̍li̍tī wo̍ ō chō nya̍ yīyāla᷄ŋ a̍ ndu̍ 
o̍kɔ̄ɔ̄. Ndu̍yɛ̍, ka̍a̍ ho̍ō ko̍ni̍ ya̍ I̍ pɛ̍ɛ̍kū wa᷅ŋnda̍ o̍ ku̍ndā o̍ ku̍ndā wānāā lāāla᷄ŋ 
cho̍o̍ ba᷅ o̍ bā fe̍e̍ ni̍. 

18Nya̍ pūm nda̍ lā yīya̍ŋ ma̍yi̍ya᷄ŋ māā, I̍ cho̍ lɛ̍ hūnɔ̄ɔ̄ nāa̍ nya̍ chūā le̍. Mɛ̄ɛ̍ le̍ he̍ī 
nya̍ chō yōŋgāa̍ kīōlɔ̄ɔ̍ ni̍. 

19Kɛ̍ ndu̍yɛ̍, tē Māsānɔ̄ɔ̍ Mɛ̄lɛ̄ka̍ chɛ᷄l pɛ̍, I̍ cho̍ hūnɔ̄ɔ̄. Ō be̍ndū ni̍ŋ bɛ̍ɛ̍ ti᷅ŋ te̍. Tē Ī 
hi᷅ŋ pɛ̍, o̍ ko̍ŋ ya̍ I̍ si̍nā ni̍ŋ wa̍li̍ wānāā yōŋgāa̍ ha̍ā ā nɔ̄lā to̍sā wo̍ ni̍, ō cho̍ ko̍ni̍ 
di̍mīo̍o̍ a̍ sōndō le̍. 

20Kāni̍ fo̍ndōle̍, Mɛ̄lɛ̄ka̍ wāa̍ māsāa̍ wāŋndo̍ chōo̍ ō cho̍ ko̍ di̍mīo̍o̍ a̍ sōndō le̍, kɛ̍, 
nyɛ̄ wānā ko̍ŋ chō tōsāa̍ wo̍. 

21Le̍la̍ŋ I̍ nyu̍nā wɔ̍ nya̍. Bāā tē I̍ hi᷅ŋ pɛ̍, sūɛ̍i̍ nya̍ dīmūllo̍ a̍ sīōndōōle̍ŋ, kɛ̄lɛ̄ŋgāā 
dīmūllo̍ nya̍ bɛ̍ɛ̍ŋ o̍ kāālāa̍ ni᷄ŋ, ɔ̍ɔ̄ ō nya̍ hɛ̄na̍ŋ ndo̍? 

Kɔ̄li̍ŋtīāŋ Tāso̍o̍ 5 

Lā sōli ̍wa̍nāā lāāla᷄ŋnda̍ a̍ cho̍ o̍ nīīlū wɔɔ̄ŋ̍ndo̍ niŋ᷄ nda̍ nya̍ tɛɛ̄ŋ̄ 
1Wānā di̍mu̍l la̍ kɛ̍sɛ̍ kɛ̍sɛ̍ māā, sūɛ̍i̍ nīīlū sūūndɛ̍i̍ wɔ̍ɔ̍ŋ bɛ̄ndū bɛ̍ndū ī chō 
yɔ̄nɔ᷄ŋndo̍ nya̍ wānāā lāāla᷄ŋnda̍ tɛ̄ɛ̄ŋ. Ī chō ī wɔ̄ɔ̍ŋ ha̍a̍a̍, ā yɔ᷄ŋ bɛ̍ɛ̍ āā wānāa̍ pi̍ɛ̍ī 
Mɛ̍lɛ̄ka̍ le̍ wa̍ ni̍, ā to̍sā i̍ wa̍ā le̍nde̍ le̍. I̍ tu̍e̍ī māā wānā pi᷅lɛ̍ chō nya̍ tɛ̄ɛ̄ŋ mbo̍ 
chūā la̍nɔ̍ɔ̍ fi̍nyā ndɔ̍ ma̍ wā nda̍ ndu̍. 

2Sūɛ̍i̍ wa̍ā le̍nde̍ i̍ wa᷅ yɔ̍nɔ᷄ŋndo̍ nya̍ tɛ̄ɛ̄ŋ ni̍, mī lā kīālū yo̍ŋgāa̍ a̍ nya̍ pi̍la̍ o̍kɔ̄ɔ̍? 
Nya̍ a̍a̍ nɔ̍ mī nya̍ a̍a̍ wa̍ a̍ kɔ̄l tāmbɛ̍i̍ bɛ̍ndū kpe̍e̍kpe̍i̍ a̍ nyɛ̍ yɔ̍nu̍ŋ ko̍ŋ ndo̍. 

Ndu̍yɛ̍, wāna̍ to̍sa̍ sūɛ̍i̍ wɔ̍ɔ̍ŋīī wāā le̍nde̍i̍ yo̍ nya̍ a̍a̍ nɔ̍ mī nya̍ a̍a̍ sōli̍ ndu̍ nya̍ 
tɛ̄ɛ̄ŋ po̍. 

3Mi̍ chē bɛ̍ɛ̍ I̍ cho̍ nya̍ tɛ̄ɛ̄ŋ mī ŋ̄ wa̍ chāna᷅ŋndo̍ hɔ̄lla̍ a̍ hɔ̄lla̍ le̍ ni̍, kɛ̍, nyi̍nā nūu̍ 
chō nya̍ tɛ̄ɛ̄ŋ. Ndu̍yɛ̍, ya̍ i̍i̍ wa̍ bɛ̍ɛ̍ nya̍ tɛ̄ɛ̄ŋ, yāmɛ̍i̍ ya̍ i̍i̍ ki̍lūl ni̍ŋ wa᷅na̍ to̍sa̍ sūɛ̍i̍ 
wɔ̍ɔ̍ŋīī bɛ̄ndūe̍i̍ he̍ī yo̍, I̍ chi̍i̍ ni᷅ŋ bɛ̍ɛ̍ ndu̍ ndi̍ kīlūl o̍ kpāāya̍ Māsānɔ̄ nāa̍ Chi̍i̍sōo̍ 
ni᷄ŋ. 

4Ndu̍yɛ̍, tē lā chūūŋgi̍āŋ pɛ̍, mī nyi̍nā nūu̍ ō wa̍ nya̍ tɛ̄ɛ̄ŋ pɛ̍, ndu̍yɛ̍, o̍ ko̍ŋ kɔ̍ɔ̍lī, 
tē kpāāya̍ Ma̍sānɔ̄ nāa̍ Chi̍i̍sōo̍ ō wa̍ na̍a̍ chōo̍ pɛ̍, 

5wānā ko̍ŋ lā ma᷄l ndu̍ Sēta̍nā, o̍ cho̍ māsa̍ nyi̍nāā wɔ̄ɔ̍ŋnda̍ wo̍, o̍ bā le̍ mbō 
tɛ̍ɛ̍mbu̍u̍ dīāllūŋ ndɔ᷄ŋ. Kɛ̍ ndu̍yɛ̍, mī nyi̍nā ndɔ̄ɔ̍ ndu̍ hu̍ŋ sɔ̍lā fɛ̍ɛ̍ŋ pi̍o̍ŋɔ̄ɔ̍ o̍ pāa̍le̍ 
Māsānɔ̄ɔ̍ Mɛ̄lɛ̄ka̍ chō hūnɔ̄ɔ̄ le̍ŋ chōo̍. 

6Ō cho̍ le̍tu̍u̍ mī lā kēlū yōŋgā a̍ nya̍ pi̍la̍ o̍kɔ̄ɔ̄ le̍. Ī chō ko̍ mɛ̄ɛ̍ tālo̍o̍ dīmi̍ yɛ̍ āā, 
“Yi̍i̍sīi̍yo̍ ō pɔ̄mbu̍ɛ̍i̍ na̍a̍ bɛ̍ɛ̍, ā dɔ̄ū ndu̍ o̍ kōlo̍ nda̍ lūām bēe̍dīi̍yo̍ wo̍ ni᷄ŋ pɛ̍, ō 
wa̍ bɛ̍ɛ̍ ta̍u̍ mī yi̍i̍sīi̍ pɔ̄mbɔ̄ kōŋ tōsa̍ mbō he᷄l pɔ̍fūū bɛ̄ndū.” 

7Yɔ̄ŋ wɔ̄ɔ̍ŋndo̍ chō māchūāā mɛ̄ɛ̍ yi̍i̍sīi̍yo̍ ō chō yɛ̍. Ndu̍yɛ̍, lā tōsa̍ mɛ̄ɛ̍ nda̍ a̍a̍ 
to̍sā pa̍a̍ndū bōōndi̍i̍ nda̍ a̍a̍ bi̍ī bɔ᷅ŋa᷅ŋ lōōna᷄ŋndo̍ a̍ hīōūwɔ̄ɔ̄ chōo̍ wo̍ o̍kɔ̄ɔ̄ yɛ̍. 
Tē ā wa̍ sāa̍ dīyɔ̄ɔ̍ le̍ bɔ̄ŋa᷅ŋndo̍ ho̍ō pɛ̍, mɛ̄ɛ̍ mā sōli̍ yi̍i̍sīi̍yo̍ fa̍ū o̍ chīɛ̄īla̍ŋ ni᷄ŋ. 
Nya̍ bɛ̍ɛ̍, yɔ̄ŋ wɔ̄ɔ̍ŋ nya̍ wa̍ pāāndū tōsāa̍ wo̍, lā ma᷄l ndu̍ wa̍ŋ wa̍ŋ. Ō pɔ̄mbɔ̄ bɛ̍ɛ̍ 
ō lo᷅ nya̍ o̍ bā le̍. Nu̍a̍ā nya̍ a̍a̍ nɔ̍ ni̍ mī lā wa̍. Kāni̍ fu̍u̍le̍, nya̍ a̍a̍ nɔ̄ mī nya̍ a̍a̍ ma̍l 
nyɛ̄ o̍ nyɛ̄ wɔ̄ɔ̍ŋ cho̍ o̍ ka̍ālā nyāla̍ŋ ni᷄ŋ. Kāni̍ fu̍u̍le̍, na̍a̍ bɛ̍ɛ̍ ā chīi̍ ni᷅ŋ sāa̍ cho̍ le̍ 
bɔ̄ŋa᷅ŋ nāā lo̍o̍na᷄ŋndo̍ a̍ hīōūwɔ̄ɔ̍ chōo̍ o̍kɔ̄ɔ̄ wo̍ sa̍lāa̍ sōlī, ndu̍ yɔ̍nūŋ ni̍ māā 
Ki̍li̍tī. 

8Le̍la̍ŋ, ŋ̄ wa̍nūŋ ndɛ̄ o̍ nīīlū yɔ̄ŋ wɔ̄ɔ̍ŋ ni᷄ŋ, kɛ̄lɛ̄ŋgāā o̍ nīīlū dɛ̍nɛ̍ wɔ̍ɔ̍ŋ ni᷄ŋ te̍. Ŋ̄ 
nɔ̄ ni᷅ŋ mānūāā mī ŋ̄ wa̍ o̍ nīīlū dīāndāā ni᷄ŋ, a̍ nīīlū sa̍kpōo̍. 

9Mi̍ I̍ si̍lā nya̍ o̍ yāu̍ ya̍ I̍ po̍o̍nyi̍a̍l nya̍ wo̍ ni᷄ŋ māā, lā ya̍ā nāŋa᷅ŋ nāa̍ wānāā nīīlū 
sūūndɛ̍i̍ya̍ chūā le̍. 

10Ō cho̍ wa̍nāa̍ pi̍ɛ̍ī Mɛ̍lɛ̄ka̍ le̍ wa̍ le̍ ya̍ I̍ cho̍ dīmī le̍. Wānāa̍ pi̍ɛ̍ī Mɛ̍lɛ̄ka̍ le̍ wa̍ a̍ 
cho̍ o̍ nīīlū sūūndɛ̍i̍yo̍ ni᷄ŋ nda̍, kɛ̄lɛ̄ŋgāā mā lūɛ̄ī hɔ᷅lte̍ŋ o̍ nyɛ̄m pi̍la̍ŋ nda̍, a̍ vīīya̍, 
kɛ̄lɛ̄ŋgāā a̍ wānāa̍ so̍o̍lūū nyɛ᷅m chēle̍ŋndo̍ŋ ndā, ō cho̍ ka̍ŋ te̍ ya̍ I̍ cho̍ dīmī le̍. 
Tē wānā di̍mi̍ pɛ̍ māā lā ve᷅ na̍a̍ pi᷅lɛ̍ a̍ ka̍ŋ te̍, mɛ̄ɛ̍ mā fa̍ŋa̍ŋ dɔ̍ɔ̍ o̍ chi̍e̍ēŋ kālāa̍ 
chōo̍ ba̍ū. 

11Wānāā ya̍ di̍mi̍ māā lā mu̍ūli̍āŋ a̍ nda̍ le̍ wa̍ nda̍ cho̍ ha̍ā ni̍. Wānāa̍ di̍mi̍ māā 
nda̍ bɛ̍ɛ̍ wānāā lāāla᷄ŋnda̍ o̍ Chi̍i̍sū ni̍ŋ nda̍ chō ni̍ wa̍, kɛ̍ ndu̍yɛ̍, ma̍ wā o̍ nīīlū 
sūūndɛ̍i̍yo̍ ni᷄ŋ nda̍, kɛ̄lɛ̄ŋgāā mā lūɛ̄ī hɔ᷅lte̍ŋ o̍ nyɛ̄m pi̍la̍ŋ nda̍, kɛ̄lɛ̄ŋgāā mā 
sōōlūū nyɛ᷅m chēle̍ŋndo̍ŋ nda̍, kɛ̄lɛ̄ŋgāā mā sūāā di̍ōmndā wɔ̄ɔ̍ŋnda̍ŋ a̍ chāāŋāā 
ndāā wa᷅ŋndā chīe̍e̍ya̍ o̍kɔ̄ɔ̄ wa̍, kɛ̄lɛ̄ŋgāā ma̍ wā wānāā kōlāa̍ wa̍, kɛ̄lɛ̄ŋgāā mā 
yɔ̄ŋ vīīle̍ŋ nda̍, wānāā kāŋ ya̍ I̍ cho̍ dīmīo̍o̍ ni̍. Wānāā lāāla᷄ŋnda̍ a̍ cho̍ o̍ nīīlūlā 
wāā nu̍a̍ā ni᷄ŋ nda̍, lā cha᷅l bɛ̍ɛ̍ mī lā dē nyɛ̄ dīa̍a̍ nāa̍ pi᷅lɛ̍ nya̍ nda̍ le̍. 

12-13Wānāa̍ cho̍ wa̍nāā lāāla᷄ŋ o̍ Chi̍i̍sū ni̍ŋ te̍ wa̍, ō cho̍ ya̍ le̍ kɔ̍ɔ̍sā a̍ ka̍ŋ te̍. 
Mɛ̄lɛ̄ka̍ pi̍la̍ ndu̍ cho̍ kɔ̍ɔ̍sɔ̍ a̍ nda̍ ni̍. Kɛ̍ ndu̍yɛ̍, bāā chāāŋāā nyāā wa̍nāā 
lāāla᷄ŋnda̍ yɛ̄, lā kɔ̍ɔ̍sā a̍ ka̍ŋ bɛ̍ɛ̍ le̍? Lā nɔ̄ mī lā kɔ̄ɔ̄sa̍ a̍ nda̍. Kāni̍ fo̍ndōle̍, Yāu̍ 
Mɛ̄lɛ̄ka̍a̍ dīmi̍ āā, “Wānāa̍ cho̍ ma̍ wā o̍ nīīlū dɛ̍nɛ̍ wɔ̍ɔ̍ŋndo̍ ni᷄ŋ nda̍ lā sōli̍ nda̍ o̍ 
ku̍ndā nyāa̍ chōo̍.” 

Kɔ̄li̍ŋtīāŋ Tāso̍o̍ 6 

Mɛɛ̄ ̍wānā bii̍̄ sɔɔ̍ŋ̍ wānāa̍ Mɛl̄ɛk̄a̍a̍ tɛɛ̄ŋ̄ yɛ ̍
1Vɛ᷅ nya̍ wānāā lāāla᷄ŋnda̍ tē sūɛ̍i̍ ī kēēka᷅ŋ nya̍ tɛ̄ɛ̄ŋ nya̍ chāa̍ŋ nyā wa̍nā 
la̍a̍la᷄ŋndo̍ pɛ̍, lā kūɛ̄ se̍ī ndɔ̄ɔ̍ bīyɔ̄ɔ̄ o̍ māsāa̍ lo̍, ndu̍yɛ̍, mī wānāa̍ cho̍ wānāā 
pīɛ̄īyāā Mɛ̄lɛ̄ka̍ le̍ wa̍ ā chāl kɔ̍ɔ̍sɔ̍la̍ la̍ŋ bɔ̄ŋāa̍ nya̍ tɛ̄ɛ̄ŋ? Tē sūɛ̍i̍ ī kēēka᷅ŋ nya̍ 
tɛ̄ɛ̄ŋ pɛ̍, nya̍ pi̍la̍ wānāā lāāla᷄ŋnda̍ lā cha᷄l lā tōōsi̍āŋ tɛ̍ɛ̄ŋ. 

2Nya̍ pi̍la̍ lā sīnā cha̍la̍ŋ māā wānāa̍ Mɛ̄lɛ̄ka̍a̍ nda̍ cho̍ hūnɔ̄ɔ̄ kɔ̍ɔ̍sɔ̍ a̍ wāŋnda̍ o̍ 
chi̍e̍ēŋndo̍ ho̍ō ni᷄ŋ ni̍. Tē ī wa̍ yɛ̄ le̍nde̍ pɛ̍, mɛ̄ɛ̍ lā nɔ̄lā mī lā yɛ̄ɛ̄mbu̍u̍ sɔ̄ɔ̍ŋ pɔ᷅m 
pɔ̍mbɔ̄ŋ wāā le̍nde̍. 

3Ndu̍yɛ̍, lā sīnā māā na̍a̍ ŋ̍ cho̍ hūnɔ̄ɔ̄ kɔ̍ɔ̍sɔ̍ a̍ ki̍i̍la̍a̍ Mɛ̄lɛ̄ka̍a̍ ni̍. Tē ī wa̍ yɛ̄ le̍nde̍ 
pɛ̍, mɛ̄ɛ̍ ŋ̄ nɔ̄lā kpe̍e̍kpe̍i̍ mī ŋ̄ dīmi̍ sɔ̄ɔ̍ŋ wa̍ā chi̍e̍ēŋ na̍ŋ mī ŋ̄ hīni̍. 

4Bāā tē sɔ̄ɔ̍ŋ wa̍ā le̍nde̍ ŋ̍ wa̍ wānāā lāāla᷄ŋnda̍ tɛ̄ɛ̄ŋ pɛ̍, kɔ̄la̍ŋ nya̍ kūā a̍ mu̍ŋ nāa̍ 
wānāa̍ nɔ̍ bɛ̍ɛ̍ na̍a̍ si̍māā o̍ ku̍ndā wānāā lāāla᷄ŋnda̍ tɛ̄ɛ̄ŋ te̍ wa̍ chūā ni̍ le̍ mā dīmi̍ 
mu̍ŋ? 

5He̍ī chō sūɛ̍i̍ lāsi̍ɔ̍mbu̍i̍ bɛ̍ndū. Lā hɛ̄na̍ŋ mī lā dīmi̍ mādīmīāā māā, wāna̍ kɔ̄l 
kālo̍o̍ ō pīlɛ̍ bɛ̍ɛ̍ cho̍ nya̍ tɛ̄ɛ̄ŋ o̍ nɔ̍lā mbō dīmi̍ sɔ̄ɔ̍ŋ wānāā lāāla᷄ŋnda̍ tɛ̄ɛ̄ŋ te̍? 

6Ko̍ŋ nya̍ mɛ̄i̍ tōsāa̍ ni̍, wāna̍ cha᷅ŋ ko̍ tē sūɛ̍i̍ ī kēēka᷅ŋ nda̍ tɛ̄ɛ̄ŋ nda̍ chāa̍ŋ ndɔ̄ 
wa̍nā la̍a̍la᷄ŋndo̍ pɛ̍, ō kɔ̍ bi̍ī se̍ī ndɔ̄ɔ̍, tāāma̍ o̍ wānāa̍ cho̍ wa̍nāā lāāla᷄ŋ te̍ wa̍ lo̍, 
mā bɔ̄ŋa̍ nda̍ kɔ̍ɔ̍sɔ̍ ko̍ŋ tɛ̄ɛ̄ŋ. 

7Nya̍ wānāā lāāla᷄ŋnda̍, kɔ̄lā kālālā nya̍ kūā a̍ sɔ̄ɔ̍ŋ nya᷄ŋ o̍ ko̍tīi̍la̍ŋ ni᷄ŋ nda̍ŋ bɛ̍ɛ̍ 
su̍e̍e̍, lā chɔ᷄m māā lā fāŋa̍ŋ o̍ pɛ̄ɛ̄kū īwāna̍ Mɛ̄lɛ̄ka̍ya̍a̍ chōo̍. Tē chāa̍ŋ nūm to̍sa̍l 
nu̍m sūɛ̍i̍ wɔ̍ɔ̍ŋnde̍ pɛ̍, ō bɛ̄ndā bɛ̍ɛ̍ mī ī lōnu̍ŋ nu̍m le̍nde̍. Ndu̍yɛ̍, tē chāa̍ŋ nūm 
o̍ chi̍i̍mbu̍u̍ nu̍m pɛ̍, ō bɛ̄ndā bɛ̍ɛ̍ mī ī lōnu̍ŋ nu̍m le̍nde̍. 

8Ko̍ŋ nya̍ mɛ̄i̍ tōsāa̍ ni̍, mī nya̍ pi̍la̍ kālāa̍ mī lā tōsa̍la᷅ŋ sɔ̍ɔ̍ŋ wɔ̍ɔ̍ŋndo̍ŋ, ndu̍yɛ̍, 
mī lā yɔ̄ŋna᷅ŋ vīīle̍ŋ. A̍ chāāŋāā nyāā wa̍nāā lāāla᷄ŋnda̍ bɛ̍ɛ̍ mī lā tōsā le̍nde̍. 

9Nya̍ pi̍la̍ lā sīnā ndi̍ wa̍la̍ŋ māā, wānāa̍ to̍sā sɔ̍ɔ̍ŋ wɔ̍ɔ̍ŋndo̍ŋ nda̍ ā lu̍e̍ī ni̍ŋ o̍ 
māsāle̍ Mɛ̄lɛ̄ka̍le̍ŋ ni᷄ŋ te̍. Wānā o̍ wānā hu̍ī nūm pi̍la̍ a̍ ke̍ŋ te̍. Wānā o̍ wāna̍ cho̍ 
wānā su̍u̍ndɛ̍i̍, a̍ wānāa̍ so̍o̍lūū nyɛ᷅m chēle̍ŋndo̍ŋ nda̍, a̍ wānāa̍ ke̍ī su̍u̍ndāa̍ nda̍ 
wānāā nda̍ cho̍ o̍ nɔ̄ ni̍ŋ te̍ wa̍, a̍ wāŋ pīāāndūa̍a̍ hi̍nī a̍ chāāŋāā ndāā wa᷅ŋ 
pīāāndūa̍a̍ wa̍, 

10a̍ vīīya̍, a̍ wānāa̍ lu̍ɛ̍ī hɔ᷅lte̍ŋ o̍ nyɛ̄m pi̍la̍ŋ nda̍, a̍ wānāā kōlāa̍, a̍ wānāa̍ tɛ̍ɛ̍mbūū 
cha̍a̍ŋāā ndāā wa᷅ŋnda̍ chīe̍e̍ya̍ tɔ̍ɔ̍ wa̍, a̍ wānāa̍ chu̍ā nyɛ᷅m pi̍la̍ŋ a̍ lēdīɔ̄ɔ̄mū wa̍, 
nda̍ kpo̍u̍, ō pīlɛ̍ bɛ̍ɛ̍ lu̍e̍ī o̍ māsāle̍ Mɛ̄lɛ̄ka̍le̍ŋ ni᷄ŋ te̍. 

11O̍ pāāndōo̍ ni᷄ŋ sɔ̄ɔ̍ŋ wɔ̍ɔ̍ŋ wāā le̍ndo̍ŋ mu̍ŋ nya̍ a̍a̍ nɔ̍ tōsāa̍ ni̍. Kɛ̍, mi̍ lā sɔ̄lā 
yīŋɔ̄ɔ̍, mi̍ yɔ̄ŋndā nyāla̍ wɔ̍ɔ̍ŋnda̍ŋ lā fāŋa᷄ŋ nya̍. Ndu̍yɛ̍, mi̍ lā sīmnu᷄ŋ wa̍nāa̍ cho̍ 
le̍ Mɛ̄lɛ̄ka̍. Ndu̍yɛ̍, mbo̍ tōsā mi̍ la̍ sīmnu᷄ŋ wa̍nāā sa̍kpō ndu̍ o̍ hɔ̄l sa̍na̍a̍ o̍ sa̍bu̍ 
Māsānɔ̄ɔ̍ Chi̍i̍sū Ki̍li̍tīo̍o̍ ni᷄ŋ, a̍ Mɛ̄lɛ̄ka̍ nāa̍ Nyi̍nā ndɔ̍ Kāsīo̍o̍. 

Dīāllūŋ nya᷄ŋ ŋ̄ wa̍ le̍ Mɛl̄ɛk̄a̍ bɛɛ̄l̄e̍ŋ kīo̍o̍ 
12Mī wānā pu̍m nya̍ tɛ̄ɛ̄ŋ ō dīmi̍ dɔ̍ɔ̍ māā, ō nɔ̄ di̍ mbō tōsa̍ nyɛ̄ o̍ nyɛ̄ fe̍e̍. Ī chō 
tōnya̍ le̍nde̍. Kɛ̍ ndu̍yɛ̍, ō cho̍ nyɔ̍ɔ̍ŋ fa̍ū le̍ wānā sɔ̍lā ma̍lāa̍ lēni᷄ŋ te̍. Mɛ̄ɛ̍ ya̍ I̍ cho̍ 
bɛ̍ɛ̍ nu̍a̍ā yɛ̍, I̍ chɛ̍l ndi̍ māā I̍ nɔ̍ di̍ mī I̍ to̍sa̍ nyɛ̄ o̍ nyɛ̄ fe̍e̍. Kɛ̍ ndu̍yɛ̍, I̍ chɛ᷅l pe̍si̍ 
mī yēēmɛ̍i̍ nyɛ̄ o̍ nyɛ̄ ī sīīŋgu̍u̍ ya̍ chɛ̄ le̍. 

13Mī wānā che᷅le̍ŋ dīmi̍ dɔ̍ɔ̍ vɛ̄lɛ̄ āā, “Nyɛ̄ dīa̍a̍ ndu̍ cho̍ māchūāā le̍ dɔ̄wɔ̄ɔ̍ o̍ 
dēmbōo̍ ni᷄ŋ, mi̍ dēmbōo̍ ndu̍ wa᷅ le̍ nyɛ̄ dīa̍a̍ dɔ̄wɔ̄ɔ̍ lēni᷄ŋ.” Ke̍ŋ bɛ̍ɛ̍ ī chō tōnya̍. 
Kɛ̍ ndu̍yɛ̍, nyɛ̄m sālā tīɔ̍ɔ̍ŋ mu᷅ŋ, dēmbōo̍ ni̍, nyɛ̄ dīa̍a̍ ni̍, Mɛ̄lɛ̄ka̍ chō hūnɔ̄ɔ̄ chīī 
a̍ mu̍ŋ. Dīāllo̍ŋ mu̍ŋ Mɛ̄lɛ̄ka̍ tōōsi̍a̍a̍ mu̍ŋ le̍ wāa̍ o̍ nīīlū sūūndɛ̍i̍ ni̍ŋ te̍. Ō tōsa̍ 
mu̍ŋ mātōsāā le̍ wa̍li̍ Māsānɔ̄ɔ̍ Mɛ̄lɛ̄ka̍a̍. Ndu̍yɛ̍, ndu̍ Ma̍sānɔ̄ɔ̍ Mɛ̄lɛ̄ka̍ ndu̍ yɔ̍ŋgū 
nyɛ᷅ dīāllo̍ŋ ŋ̄ nɔ̄ le̍ sɔ̄lāa̍ wo̍ ni̍. 

14Ndu̍yɛ̍, Mɛ̄lɛ̄ka̍ o̍ mi̍ŋgi̍ Māsānɔ̄ɔ̍ yōōmū wo̍, na̍a̍ bɛ̍ɛ̍ ō chō na̍a̍ hūnɔ̄ɔ̄ mi̍ŋgī 
yōōmū a̍ kpāāya̍ ndɔ̄ɔ̍. 

15Lā sīnā ndi̍ cha̍la̍ŋ māā, nya̍ wānāā lāāla᷄ŋnda̍ māā dīāllūŋ nya᷄ŋ, māā dīāllu᷄ŋ 
Ki̍li̍tīo̍ŋ ŋ̄ ti᷄ŋ cho̍ mu̍ŋ ni̍. Le̍la̍ŋ ō bɛ̄ndā pa̍, mī wāŋndo̍ tōsa̍ mī dīāllu᷄ŋ Ki̍li̍tīo̍ŋ 
ŋ̄ ti᷄ŋ ŋ̄ wa̍ ŋ̄ mūūli̍āŋ a̍ dīāllūŋ wānā la̍nɔ̍ su̍u̍ndɛ̍i̍yo̍? Mbɔ̄ Mɛ̄lɛ̄ka̍ tu̍ɛ̍ī bɛ̍ɛ̍ le̍. 

16Lā si̍nā nu̍a̍ā māā tē wāŋndo̍ ō wa̍ nda̍ wānā la̍nɔ̍ ke̍ī su̍u̍ndāa̍ wo̍ pɛ̍, mɛ̄ɛ̍ ō 
sīmnu᷄ŋ di̍ālle̍ ī pīlɛ̍ nda̍ ndu̍ le̍? Ō chō ko̍ mɛ̄ɛ̍ i̍ cho̍ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ 
yɛ̍ āā, “O̍ ko̍ŋ, mī pōo̍ nda̍ wānā la̍nɔ̍ɔ̍ mā sīmnu᷄ŋ di̍ālle̍ ī pīlɛ̍.” 

17Kɛ̍ ndu̍yɛ̍, wānā o̍ wāna̍ yɔ̍ŋgu̍ŋ ndu̍ pi̍la̍ mbō wa̍ ō mɔ̄ɔ̄sa᷅ŋ a̍ Māsānɔ̄ɔ̍ Mɛ̄lɛ̄ka̍ 
pɛ̍, mɛ̄ɛ̍ wānā ko̍ŋ nda̍ Māsānɔ̄ɔ̍, nyi̍nā ndāa̍ sīmnu᷄ŋ o̍ pi᷅lɛ̍. 

18Lā wo̍ū bā o̍ nīīlū sūūndɛ̍i̍ ni̍ŋ kpo̍so̍ŋ te̍. Kāni̍ fo̍ndōle̍, yɔ̄ŋndā wɔ̄ɔ̍ŋndā 
wāŋndo̍ ō tōsā la̍ŋ, lā tɔ̄la̍ŋ ki̍nɛ̍i̍ ō cho̍ di̍a̍llūŋ ndɔ᷄ŋ te̍ la̍ nɔ̍ɔ̍lā le̍. Kɛ̍, wāna̍ wo̍ū 
ba̍a̍ o̍ nīīlū sūūndɛ̍i̍yo̍ ni᷄ŋ ndo̍, ndu̍ ndu̍, dīāllūŋ ndɔ᷄ŋ mu̍ŋ o̍ wa᷅ mu̍ŋ nɔ̍ɔ̍lāa̍ ni̍. 

19Ndu̍yɛ̍, lā si̍nā nu̍a̍ā māā dīāllūŋ nya᷄ŋ te̍ ŋ̍ cho̍ chīɛ̄īyo̍ le̍ Nyi̍na̍ Kāsi̍ Mɛ̄lɛ̄ka̍a̍ 
le̍? Nyi̍nā kōŋ, ndu̍ cho̍ nya̍ kɔ̄ɔ̄lī ni̍. Ndu̍ Mɛ̄lɛ̄ka̍ to̍sa̍ ni̍ mbo̍ wā nya̍ kɔ̄ɔ̄lī. Lā 
cho̍ a̍ bā nyā le̍. Mīa̍l Mɛ̄lɛ̄ka̍a̍ nya̍ chō ni̍. 

20Kāni̍, Mɛ̄lɛ̄ka̍ pēndū māpīāndāā nya̍ kpa̍li̍ a̍ nyɛ̄. Le̍la̍ŋ, lā yɔ̄ŋgu̍ di̍a̍llūŋ nya᷄ŋ 
le̍ Mɛ̄lɛ̄ka̍ bɛ̄ɛ̄le̍ŋ kīo̍o̍. 

Kɔ̄li̍ŋtīāŋ Tāso̍o̍ 7 

A̍ nɔɔ̄ ̍o̍kɔɔ̄ ̄
1I̍ mu̍lūl lɔ̍ nya̍ ni̍ko̍ a̍ sɔ̄ɔ̍ŋ nya̍ pōōnyi̍a̍l la̍ yāu̍wo̍ wo̍ŋ o̍kɔ̄ɔ̄. Ō chō sūɛ̍i̍ kɛ̍ndɛ̄ 
tē ō wa̍ pɛ̍ mī wāŋndo̍ ō chu̍e̍ la̍nɔ̍ le̍. 

2Kɛ̍ ndu̍yɛ̍, yɔ̄ŋi̍ wānā wo̍u̍ ba̍ o̍ nīīlū sūūndɛ̍i̍yo̍ ni᷄ŋ yɛ̍, ō bɛ̄ndā mī wānā o̍ wānā 
pɔ̍nɔ̍ nɔ̍ la̍nɔ̍ɔ̍ o̍ ndɔ̍ɔ̍, ndu̍yɛ̍, mī wānā o̍ wānā la̍nɔ̍ nɔ̍ pɔ̍nɔ̍ɔ̍ o̍ ndɔ̍ɔ̍. 

3Wānā pɔ̍nɔ̍ɔ̍ nɔ̄ mbō tōsa̍ nyɛ̄ pɔ̍nɔ̍ɔ̍ nɔ̄ kūēē mbō tōsa̍l la̍nɔ̍ɔ̍ chīɛ̄ī ni̍ŋ ndo̍. 
Le̍nde̍ ko̍ni̍, wānā la̍nɔ̍ɔ̍ bɛ̍ɛ̍ ō nɔ̄ mbō tōsa̍ nyɛ̄ la̍nɔ̍ɔ̍ nɔ̄ kūēē mbō tōsa̍l pɔ̍nɔ̍ɔ̍ 
chīɛ̄ī ni̍ŋ ndo̍. 

4Wānā la̍nɔ̍ɔ̍ ō nɔ̍ kpa̍a̍yā dīāllūŋ ndɔ᷄ŋ ndu̍ pi̍la̍ŋ chōo̍ le̍. Pɔ̍nɔ̍ ndɔ̍ nɔ̍ kpāāyāa̍ 
dīāllūŋ ndɔ᷄ŋ chōo̍ ni̍. Le̍nde̍ ko̍ni̍, pōo̍ bɛ̍ɛ̍ ō nɔ̍ kpa̍a̍yā dīāllūŋ ndɔ᷄ŋ ndu̍ pi̍la̍ŋ 
chōo̍ le̍. La̍a̍ ndɔ̍ nɔ̍ kpāāyāa̍ dīāllūŋ ndɔ᷄ŋ chōo̍ ni̍. 

5Pɔ̍nɔ̍ɔ̍ a̍ la̍nɔ̍ɔ̍ vēllāa̍ vēllē, lā nɔ̍ mī lā kɛ̄ya᷅ŋ chi̍ɛ̍ī ni̍ŋ te̍ mɛ̄ɛ̍ dɔ̍ɔ̍ mbō wa̍ chɛ̄la᷅ŋ 
nyāa̍ le̍ te̍le̍ŋndo̍ chūa̍a̍, le̍ Mɛ̄lɛ̄ka̍ pīɛ̄īyo̍. Kɛ̍ ndu̍yɛ̍, tē bōōndi̍i̍ ke̍ŋ ī chūū dɔ̍ɔ̍ 
pɛ̍, lā mīīŋgu̍ vɛ̄lɛ̄ dīōm pīlɛ̍, kāni̍ fu̍u̍le̍, lā ti̍ū ni̍ŋ kɔ᷅ltā nyāla̍ŋ bā le̍. Yɔ̄ŋi̍ o̍ lo̍ o̍ 
ko̍ŋ mī Sēta̍nā, māsa̍ nyi̍nāā wɔ̄ɔ̍ŋnda̍, ō dɛ̄ɛ̄ni̍a̍a̍ nya̍ mī lā tōsa̍ yɔ̄ŋ wɔ̄ɔ̍ŋndo̍. 

6Ō ya̍ cho̍ ho̍ō dīmīo̍o̍ wo̍ ō cho̍ mī I̍ wa̍ dīmī māā mɛ̄ɛ̍ mī wānā o̍ wānā chu̍a̍ 
la̍nɔ̍ɔ̍ kɛ̄lɛ̄ŋgāā pɔ̍nɔ̍ɔ̍ le̍. I̍ cho̍ māchūāā nya̍ chɔ̄mndo̍ māā wāŋndo̍ nɔ̄ di̍ mbō 
chu̍a̍ la̍nɔ̍ɔ̍ kɛ̄lɛ̄ŋgāā pɔ̍nɔ̍ɔ̍. 

7I̍ hɛ̍nāŋ kpe̍e̍kpe̍i̍ māā, nya̍ fa̍ū māā lā wa̍ ko̍ mɛ̄ɛ̍ ya̍ cho̍ nu̍a̍ā, I̍ chu̍e̍ la̍nɔ̍ le̍ yɛ̍. 
Kɛ̍ ndu̍yɛ̍, Mɛ̄lɛ̄ka̍ ō ke̍ wāŋnda̍ kpāāyāla̍ŋ yɛ̍ yɛ̍. Mbō ke̍ wāŋndo̍ ho̍ō kpāāyāa̍ 
le̍ he̍ī ndo̍ō tōsāa̍. Mbō mūli̍ŋ mbō ke̍ ō pīlɔ̍ɔ̄ kpāāyāa̍ le̍ sūɛ̍i̍ che᷅le̍ŋ tōsāa̍ te̍ŋge̍ŋ. 

8Wānāa̍ cho̍ ā nɔ̍ ŋ̍la̍a̍ndū kɛ̄lɛ̄ŋgāā ŋ̄pīāāndū le̍ wa̍, a̍ wānāā pīāāndāā ndāa̍ vī 
wa̍, nyɛ̄ ya̍ I̍ nɔ̍ le̍ nya̍ dīmūllo̍ wo̍, ndu̍ cho̍ ho̍ō ni̍. Ō bɛ̄nda̍ mī lā wānu̍ŋ le̍nde̍ lā 
chu̍ē ŋ̍la̍a̍ndū kɛ̄lɛ̄ŋgāā ŋ̄pīāāndū le̍. Mī lā wa̍ mɛ̄ɛ̍ ya̍ I̍ cho̍nu᷄ŋ nu̍a̍ā ya̍ pīlɛ̍ yɛ̍. 

9Kɛ̍ ndu̍yɛ̍, nu᷄m nɔ̍lā mā ti̍u̍ kɔ̄l nūmndo̍ bā le̍ wāa̍ le̍nde̍ ye̍mbū le̍, mɛ̄ɛ̍ chu̍a̍ 
la̍nɔ̍ɔ̍ kɛ̄lɛ̄ŋgāā pɔ̍nɔ̍ɔ̍. Ko̍ŋ hi̍o̍ū nāŋɔ̄ɔ̄ a̍ wāa̍ a̍ yēēmɛ̍i̍ bɛ̍ndu̍i̍ kēŋ o̍ kɔ̄l nūmndo̍ 
ni᷄ŋ. 

10Wānāa̍ nɔ̍ lāāndūa̍a̍ kɛ̄lɛ̄ŋgāā pīāāndūa̍a̍ wa̍, sīlāa̍ o̍ nda̍a̍ cho̍ ho̍ō ni̍. Ndu̍yɛ̍, ō 
cho̍ ya̍ pi̍la̍ le̍ cho̍ nya̍ sīlāa̍ ho̍ō kīo̍o̍ le̍. Māsānɔ̄ɔ̍ Mɛ̄lɛ̄ka̍ cho̍ nya̍ sīlāa̍ ho̍ō ni̍. 
Wānā la̍nɔ̍ɔ̍ a̍ nɔ̍ mā kɛ̍ɛ̍ pɔ̍nɔ̍ nu̍m te̍. 

11Kɛ̍ ndu̍yɛ̍, tē ō wa̍ pɛ̍ mā kɛ̍ɛ̍ pɔ̍nɔ̍ nu̍m ka̍ŋga̍la̍ŋ, mɛ̄ɛ̍ chu̍ā lɛ̄ wānā pɔ̍nɔ̍ 
che᷅le̍ŋ te̍. Tē ko̍ŋ te̍, mɛ̄ɛ̍ mi̍i̍ŋgu̍ ni̍ko̍ pɔ̍nɔ̍ nu̍m ŋ̄ kɛ̄ɛ̍ ko̍ŋ ndo̍ o̍ bā. Ndu̍yɛ̍, wānā 
pɔ̍nɔ̍ɔ̍ nūm bɛ̍ɛ̍ a̍ nɔ̍ mā kɛ̍ɛ̍ la̍a̍ nu̍m te̍. 

12Le̍ nya̍ wāŋnda̍ ā tūa̍a̍ nya̍ nya̍, I̍ nɔ̍ si̍lā o̍ fu̍la̍ o̍ Māsānɔ̄ɔ̍ Mɛ̄lɛ̄ka̍ lo̍ le̍ nya̍ le̍. 
Nya̍ nya̍, nyɛ̄ ya̍ I̍ nɔ̍ mī I̍ di̍mu̍l nya̍ wo̍, ndu̍ cho̍ ho̍ō ni̍. Tē wānā la̍a̍la᷄ŋndo̍ nɔ̄ 

la̍nɔ̍ɔ̍ pɛ̍, kɛ̍ mī chūā kōŋ ō ve̍ wa̍nā la̍a̍la᷄ŋ o̍ Chi̍i̍sū nīŋ te̍, kɛ̍ ndu̍yɛ̍, mbō chɛ᷄l le̍ 
hīōūwɔ̄ɔ̍ lāchī a̍ cha᷄lle̍ nda̍ pɔ̍nɔ̍ wa̍nā la̍a̍la᷄ŋndo̍ pɛ̍, mɛ̄ɛ̍ pɔ̍nɔ̍ la̍a̍la᷄ŋ kōŋ ō kɛ̍ɛ̄ 
ndu̍ le̍. 

13Ndu̍yɛ̍, tē wānā la̍nɔ̍ la̍a̍la᷄ŋndo̍ wa̍ pɔ̍nɔ̍ cho̍ wa̍nā la̍a̍la᷄ŋ te̍ wo̍ o̍ bā pɛ̍, kɛ̍ 
ndu̍yɛ̍, mī pɔ̍nɔ̍ ko̍ŋ chɛ᷄l le̍ hīōūwɔ̄ɔ̍ lāchī a̍ cha᷄lle̍ nda̍ la̍nɔ̍ wa̍nā la̍a̍la᷄ŋ ko̍ŋ pɛ̍, 
mɛ̄ɛ̍ nūm chūā kōŋ kɛ̍ɛ̄ ndu̍ le̍. 

14Kāni̍ fo̍ndōle̍, pɔ̍nɔ̍ cho̍ ho̍ō wānā la̍a̍la᷄ŋ te̍ wo̍, Mɛ̄lɛ̄ka̍ tōsa̍ mbo̍ wā ō yɔ̄ŋga᷄ŋ 
o̍ Mɛ̄lɛ̄ka̍ lo̍ o̍ sa̍bū la̍nɔ̍ wa̍nā la̍a̍la᷄ŋndo̍ ho̍ō ni᷄ŋ. Ndu̍yɛ̍, wānā la̍nɔ̍ cho̍ ho̍ō 
wānā la̍a̍la᷄ŋ te̍ wo̍, kɛ̍ ndu̍yɛ̍, mbo̍ wā pɔ̍nɔ̍ wa̍nā la̍a̍la᷄ŋndo̍ o̍ bā wo̍, Mɛ̄lɛ̄ka̍ tōsa̍ 
mbo̍ wā ō yɔ̄ŋga᷄ŋ o̍ Mɛ̄lɛ̄ka̍ lo̍, o̍ sa̍bu̍ pɔ̍nɔ̍ wa̍nā la̍a̍la᷄ŋ ko̍ŋ ni᷄ŋ. Kɛ̍, tē ī yɔ̄nu̍ŋ 
le̍nde̍ le̍, mɛ̄ɛ̍ wānāā ŋīɔ̍ɔ̍ŋāā kāŋ, chūāūwāā ndāa̍ ā sīmnu᷄ŋ wa̍nāa̍ si̍nā Mɛ̍lɛ̄ka̍ 
le̍. Kɛ̍, tē ī yɔ̄nu̍ŋ le̍nde̍ pɛ̍, mɛ̄ɛ̍ chūāūwāā ndāa̍, wānāa̍ cho̍ le̍ Mɛ̄lɛ̄ka̍ wa̍ nda̍ wā 
ni̍. 

15Kɛ̍ ndu̍yɛ̍, tē wāna̍ cho̍ wa̍nā la̍a̍la᷄ŋ te̍ wo̍ ō yēēma̍ le̍ pɔ̍nɔ̍ wa̍nā la̍a̍la᷄ŋndo̍ 
kɛ̄lɛ̄ŋgāā la̍nɔ̍ wa̍nā la̍a̍la᷄ŋndo̍ mālɔ̄ɔ̍ pɛ̍, mɛ̄ɛ̍ ō chāā ma̍lɔ̄ɔ̄. O̍ ko̍ŋ, wānā la̍a̍la᷄ŋ 
ko̍ŋ nɔ̄ di̍ mbō ma᷄l ndu̍. Mɛ̄lɛ̄ka̍ chu̍a̍ māchūāā nya̍ le̍ mī lā wa̍ o̍ kɔ̄ltā nyūlū ni᷄ŋ. 

16Nūm wānā la̍nɔ̍ cho̍ ho̍ō wānā la̍a̍la᷄ŋndo̍ ma̍ wā pɔ̍nɔ̍ cho̍ wa̍nā la̍a̍la᷄ŋ te̍ wo̍ o̍ 
bā wo̍, ko̍ ā nɔ̄lā ni̍ŋ mā mu̍li̍ pɔ̍nɔ̍ nu̍m cho̍ ho̍ō wānā la̍a̍la᷄ŋ te̍ wo̍ mbō sīmnu᷄ŋ 
wa̍nā la̍a̍la᷄ŋ, a̍ si̍nā le̍. Ndu̍yɛ̍, nūm wānā pɔ̍nɔ̍ nɔ̍ ho̍ō la̍nɔ̍ cho̍ wa̍nā la̍a̍la᷄ŋ te̍ 
wo̍, ko̍ ā nɔ̄lā ni̍ŋ mā mu̍li̍ la̍a̍ nu̍m cho̍ ho̍ō wānā la̍a̍la᷄ŋ te̍ wo̍ mbō sīmnu᷄ŋ wa̍nā 
la̍a̍la᷄ŋ, a̍ si̍nā le̍. 

Mɛɛ̄ ̍nya̍ wa̍ mi ̍Mɛl̄ɛk̄a̍ vēēlū nya̍ yɛ,̍ lā wa̍ le̍nde̍ 
17Wānā o̍ wānā nɛ̄i̍ Mɛ̄lɛ̄ka̍ chɔ᷄m nu̍m le̍ wāa̍ lēchōo̍ wo̍, hi̍o̍u̍ la̍chi̍ a̍ wāa̍ lēchōo̍. 
Ndu̍yɛ̍, mɛ̄ɛ̍ ŋ̄ wa̍ mi̍ Māsānɔ̄ɔ̍ Mɛ̄lɛ̄ka̍ vēēlū nu̍m le̍ wāa̍ wāna̍ ndɔ̄ yɛ̍, hi̍o̍u̍ la̍chi̍ 
a̍ wāa̍ le̍nde̍. Nyɛ̄ ya̍ I̍ cho̍ wāŋnda̍ pɛ̄ɛ̄kōo̍ o̍ ku̍ndā o̍ ku̍ndā wānāā lāāla᷄ŋ chōo̍ 
wo̍, ndu̍ cho̍ ho̍ō ni̍. 

18Tē ō wa̍ pɛ̍, mī wāna̍ cho̍ ni᷅ŋ ō hīvīāā o̍ chīɛ̄ī kɔ̄ɔ̄lī wo̍, mbō hīŋ o̍ vēēlū Mɛ̄lɛ̄ka̍ 
vēēlu̍ ndu̍ le̍ wāa̍ wāna̍ ndɔ̄ wo̍ pɛ̍, mɛ̄ɛ̍ wānā ko̍ŋ, ō ki̍ndī le̍ sūɛ̍i̍ ka̍lɛ̄i̍ vīōŋɔ̄ɔ̄ le̍. 
Ndu̍yɛ̍, tē wāna̍ cho̍ o̍ hi̍vīāā o̍ chīɛ̄ī kɔ̄ɔ̄lī le̍ wo̍ ō hīŋ vēēlū Mɛ̄lɛ̄ka̍ vēēlu̍ ndu̍ le̍ 
wāa̍ wāna̍ ndɔ̄ wo̍ pɛ̍, mɛ̄ɛ̍ ō to̍sā mā hīvi̍ ndu̍ o̍ chīɛ̄ī kɔ̄ɔ̄lī le̍. 

19Kāni̍ fo̍ndōle̍, ā hīvi̍ wa᷅ŋndo̍, ā hi̍vī ndu̍ le̍, ko̍ŋ cho̍ nyɛ᷅ o̍ nyɛ̄ le̍. Sūɛ̍i̍ cho̍ sūɛ̍i̍ 
le̍bo᷅lle̍ ve̍, ndi̍ cho̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍ wo̍ tōsāa̍ ni̍. 

20Wānā o̍ wānā, o̍ hi̍o̍u̍ la̍chi̍ a̍ wāa̍ mɛ̄ɛ̍ o̍ wa̍ mbo̍ hūŋ vēēlū Mɛ̄lɛ̄ka̍ vēēlu̍ ndu̍ 
le̍ wāa̍ wāna̍ ndɔ̄ wo̍ yɛ̍. 

21Tē ō wa̍ pɛ̍ māā, lɔ̍ɔ̍pa̍ bɛ̍ɛ̍ ŋ̄ hūŋ ve̍e̍lū Mɛ̄lɛ̄ka̍ vēēlu̍ nu̍m ndo̍ māā chīɔ̍ɔ̍ ŋ̄ wa̍ 
wāŋndo̍ o̍ bā ni̍, mɛ̄ɛ̍ ta̍mbū kɔ̄l a̍ ke̍ŋ te̍. Kɛ̍ ndu̍yɛ̍, tē ō wa̍ pɛ̍ mā sɔ̍la̍ fo̍ndāa̍ le̍ 
mā ba̍ŋa̍ŋ o̍ chɛ̄le̍ŋ ni᷄ŋ, mɛ̄ɛ̍ to̍sa̍ mā sɔ̍la̍ bāŋa᷄ŋndo̍. 

22Kāni̍ fo̍ndōle̍, tē ō wa̍ pɛ̍ mī chīɔ̍ɔ̍ ō sɔ̄la̍ vēēlōo̍ le̍ wāa̍ wāna̍ Māsānɔ̄ɔ̍ Mɛ̄lɛ̄ka̍ 
pɛ̍, mɛ̄ɛ̍ wānā ba̍ŋa᷄ŋ Māsānɔ̄ɔ̍ wo̍ o̍ cho̍ ni̍. Kɛ̍ ndu̍yɛ̍, wāna̍ cho̍ chɛ᷅ le̍ wo̍, tē ō 
sɔ̄la̍ vēēlōo̍ le̍ wāa̍ Māsānɔ̄ɔ̍ wāna̍ ndɔ̄ pɛ̍, mɛ̄ɛ̍ chɛ̍ Ki̍li̍tīo̍o̍ o̍ cho̍ ni̍. 

23A̍ nyɛ̄ kpe̍e̍kpe̍i̍ Mɛ̄lɛ̄ka̍ pēndū nya̍ kpa̍li̍ ni̍. Le̍la̍ŋ, lā si̍mnu᷄ŋ la̍chɛ̍ ŋ̄wāŋndā 
chīe̍e̍ o̍ bā bɛ̄ŋgu̍ le̍. 

24Chāa̍ŋāā nīāā wa̍nāā lāāla᷄ŋnda̍, mɛ̄ɛ̍ nya̍ wa̍ mi̍ Mɛ̄lɛ̄ka̍ vēēlū nya̍ le̍ wāa̍ 
wānāā ndɔ̄ yɛ̍, lā hīo̍u̍ la̍chi̍ a̍ wāa̍ le̍nde̍ o̍ ba̍ Mɛ̄lɛ̄ka̍a̍ bɛ̄ŋgu̍. 

Sīlāa̍ le̍ yēmbūa̍a̍ 
25Mūlīo̍o̍ cho̍ ho̍ō a̍ nyūnā nya̍ nyūna̍ a̍ yēmbūa̍a̍ o̍kɔ̄ɔ̄ wo̍ ni̍. Ō cho̍ mī Māsānɔ̄ɔ̍ 
Mɛ̄lɛ̄ka̍ ō ke̍ ya̍ sīlā le̍ nya̍ a̍ ndi̍ o̍kɔ̄ɔ̄ le̍. Kɛ̍, nyɛ̄ ya̍ ya̍ I̍ yi̍ya̍ŋ a̍ ndi̍ o̍kɔ̄ɔ̄ māā, 
wāna̍ Māsānɔ̄ɔ̍ Mɛ̄lɛ̄ka̍ tūīīnu̍ŋ i̍nyi̍ɛ̍ɛ̍, mbo̍ sīīŋgūū ndu̍ wāna̍ Mɛ̄lɛ̄ka̍ nɔ̄lā mbō 
tīīnda̍ŋ ndo̍, ndu̍ cho̍ ho̍ō ni̍. 

26Le̍ nyɛ̄ pālāa̍ cho̍ a̍ bo̍o̍nde̍i̍ he̍ī yo̍, I̍ nɔ̍ o̍ kɔ̄l māā ō wā bɛ̍ɛ̍ le̍tu̍u̍ mī wānā o̍ 
wānā hi̍o̍ū lāchī a̍ wāa̍ mɛ̄ɛ̍ o̍ cho̍ yɛ̍. 

27Le̍la̍ŋ, tē ō wa̍ pɛ̍, mā nɔ̄ ni᷅ŋ la̍nɔ̍ɔ̍ mɛ̄ɛ̍ ki̍ndī le̍ ndu̍ kɛ̄ɛ̄ le̍. Nu᷄m nɔ̍ yɛ̍ la̍nɔ̍ le̍, 
mɛ̄ɛ̍ ki̍ndī lɛ̄ le̍ la̍nɔ̍ chu̍ā le̍. 

28Kɛ̍ ndu̍yɛ̍, wāŋndo̍ chu̍a̍ bɛ̍ɛ̍ la̍nɔ̍ɔ̍ mɛ̄ɛ̍ ō tōsa̍ yɔ᷅ŋ wɔ̄ɔ̍ŋ te̍. Ndu̍yɛ̍, wānā la̍nɔ̍ 
ye̍mbōo̍ ō chu̍a̍ bɛ̍ɛ̍ pɔ̍nɔ̍ɔ̍, mɛ̄ɛ̍ ō tōsa̍ yɔ᷅ŋ wɔ̄ɔ̍ŋ te̍. Kɛ̍ ndu̍yɛ̍, I̍ hɛ̍na̍ŋ mī sɔ̄ɔ̍ŋ 
pa̍la᷄ŋ ko̍māl wa̍nāa̍ nɔ̍ lāāndūa̍a̍ kɛ̄lɛ̄ŋgāā pīāāndūa̍a̍ wa̍ wo̍ŋ, nya̍ nya̍ mī ŋ̄ 
fāŋa̍ŋ nya̍ kūēē. 

29Chāāŋāā nīāā wa̍nāā lāāla᷄ŋnda̍, nyɛ̄ ya̍ I̍ cho̍ ho̍ō nya̍ dīmūllo̍ wo̍, tɛ̄ɛ̄sīāā ndɔ̄ɔ̍ 
cho̍ ni̍ māā te̍le̍ŋndo̍ ō bēndu̍ lɛ̍ le̍. Ndu̍yɛ̍, chɔ̍ŋ ni᷅ŋ a̍ bōōnde̍i̍ he̍ī nya̍ pūa̍a̍ nɔ̍ 
lāāndūa̍a̍ wa̍, lā wa̍ ni̍ko̍ māā wānāa̍ nɔ̍ ŋ̍la̍a̍ndū le̍. 

30Wānāa̍ cho̍ cha᷄ŋndo̍ wa̍, ā wa̍ ni̍ko̍ māā ā cho̍ bɛ̍ɛ̍ a̍ kɔ̄l tāmbɛ̍i̍ le̍. Wānāa̍ cho̍ 
māmɔ̄ɔ̍ wa̍, ā wa̍ ni̍ko̍ māā ā cho̍ bɛ̍ɛ̍ a̍ kɔ̄l kɛ̄ndɛ̄ le̍. Wānāa̍ cho̍ nyɔ̄ɔ̍ŋ pīīndūūwo̍ 
wa̍, ā wa̍ ni̍ko̍ māā ō cho̍ bɛ̍ɛ̍ nda̍ le̍ nɔ̍ nyɛ̄m nda̍ chō pīōndɔ̄ɔ̍ wo̍ŋ te̍. 

31Wānāa̍ cho̍ yākōle̍ŋ o̍ chi̍e̍ēŋndo̍ ho̍ō chōo̍ wa̍, lā wa̍ ni̍ko̍ māā lā cho̍ bɛ̍ɛ̍ a̍ 
tu̍a̍nda᷄ŋ a̍ la̍ŋ te̍. Kāni̍ fo̍ndōle̍, chi̍e̍ēŋndo̍ ho̍ō mɛ̄ɛ̍ nya̍ chā ndu̍ nu̍a̍ā yɛ̄, ō vi̍ū lɛ̍ 
ni̍ŋ ta̍u̍ le̍. 

32I̍ hɛ̍na̍ŋ mī lā nɔ̄ būūla᷄ŋ o̍ būūla᷄ŋ le̍ nyɛ̄ o̍ nyɛ̄ le̍. Mī di̍mu̍l nya̍, wāna̍ nɔ̍ ho̍ō 
la̍nɔ̍ le̍ wo̍, ndu̍ ndu̍ a̍ wa̍li̍ Māsānɔ̄ɔ̍ Mɛ̄lɛ̄ka̍a̍ o̍ bu̍u̍lāŋ ni̍. Kāni̍ fu̍u̍le̍, le̍ Māsānɔ̄ɔ̍ 
Mɛ̄lɛ̄ka̍ kɔ̄llo̍ nɛ̄ŋīo̍o̍ o̍ ki̍ndī ni̍. 

33Kɛ̍, wāna̍ nɔ᷅ ho̍ō la̍nɔ̍ɔ̍ wo̍, a̍ sɔ̄ɔ̍ŋ chi̍e̍ēŋndo̍ŋ o̍ bu̍u̍lāŋ ni̍. Kāni̍ fo̍ndōle̍, le̍ la̍a̍ 
ndɔ̍ kɔ̄llo̍ nɛ̄ŋīo̍o̍ o̍ ki̍ndī ni̍. 

34O̍ ko̍ŋ, ō tūānda᷄ŋndo̍ wāna̍ nɔ̍ la̍nɔ̍ɔ̍ wo̍ ō wā ni̍. Kɛ̍, wānā la̍nɔ̍ nɔ̍ pɔ̍nɔ̍ le̍ wo̍, 
kɛ̄lɛ̄ŋgāā yūfu̍a̍a̍nɔ̍ɔ̍, ndu̍ ndu̍, a̍ wa̍li̍ Māsānɔ̄ɔ̍ Mɛ̄lɛ̄ka̍a̍ o̍ bu̍u̍lāŋ ni̍. Kāni̍ fo̍ndōle̍, 
ō hɛ̄nāŋ nyi̍nā ndɔ̄ɔ̍ ni̍, dīāllūŋ ndɔ᷄ŋ ni̍, mī ŋ̄ wa̍ ŋ̄ yɔ̄ŋga᷄ŋ o̍ Mɛ̄lɛ̄ka̍ lo̍. Kɛ̍ wāna̍ 

nɔ̍ pɔ̍nɔ̍ɔ̍ wo̍ ndu̍ ndu̍, a̍ sɔ̄ɔ̍ŋ chi̍e̍ēŋndo̍ŋ o̍ bu̍u̍lāŋ ni̍. Kāni̍ fu̍u̍le̍, le̍ pɔ̍nɔ̍ ndɔ̍ 
kɔ̄llo̍ nɛ̄ŋīo̍o̍ o̍ ki̍ndī ni̍. 

35Le̍ sa̍bū ya̍ I̍ cho̍ nya̍ sɔ̄ɔ̍ŋ mu᷅ŋ dīmūllo̍ wo̍ cho̍ ni̍, māā, mālāa̍ ya̍ I̍ hɛ̍na̍ŋ mī I̍ 
ma̍la̍ nya̍ ni̍. Ō cho̍ mī I̍ wa̍ nya̍ lāsāwā do̍ū le̍. I̍ ye̍e̍ma̍ māyēēmāā nya̍ mī lā tōsa̍ 
nyɛ̍ cho̍ sa̍kpō ndu̍yɛ̍, mbo̍ bɛ̄ndā le̍ tōsāa̍ wo̍. Ndu̍yɛ̍, I̍ ye̍e̍ma̍ mī lā yɔ̄ŋgu̍ŋ kpo̍u̍ 
o̍ wa̍li̍ Māsānɔ̄ɔ̍ Mɛ̄lɛ̄ka̍a̍ ni᷄ŋ ndu̍ pīlɛ̍ kpe̍. 

36Wānā la̍a̍la᷄ŋndo̍ o̍ nɔ̍ wānā la̍nɔ̍ o̍ dɔ̍ū ni᷅ŋ fu̍lu̍ le̍ mā cha᷄l nda̍ ndu̍ wo̍, kɛ̍ 
ndu̍yɛ̍, ma̍ kɛ̄ɛ̄si̍a̍a̍ le̍ mā wānu̍ŋ le̍nde̍, dɛ̍nɛ̍ ke̍e̍kū nda̍ tɛ̄ɛ̄ŋ te̍ wo̍, sīlāa̍ o̍ ndɔ̍ɔ̍ 
cho̍ ho̍ō ni̍. Ndu̍ po̍ ko̍ŋ mbō nɔ̄ dɔ̍ɔ̍ o̍ kɔ̄l māā, kɛ̄sī kōŋ chūā kōŋ le̍nde̍ māā ō 
cho̍ su̍ɛ̍i̍ kɛ̍ndɛ̄ le̍ o̍ wa᷅ ke̍ŋ to̍sā a̍ chūa̍a̍ le̍. Tē ī wa̍ le̍nde̍ pɛ̍, ndu̍yɛ̍, mī yēēmɛ̍i̍ 
ke̍ŋ ī wa̍ nda̍ o̍ lākɔ̄l pɛ̍, mɛ̄ɛ̍ ī kɔ̍ o̍ bā kōŋ chōo̍. Mɛ̄ɛ̍ pōo̍ ō tōsa̍ nyɛ̍ cho̍ ndu̍ o̍ 
kɔ̄l lo̍. Ko̍ŋ ve᷅ yɔ᷅ŋ wɔ̄ɔ̍ŋ te̍. Mɛ̄ɛ̍ ā bɔ̄ŋa̍ nda̍ nɔ̄ɔ̍ tɛ̄ɛ̄ŋ māā pɔ̍nɔ̍ a̍ la̍nɔ̍. 

37Kɛ̍ ndu̍yɛ̍, tē ō wa̍ pɛ̍ mī wāŋndo̍ pi̍la̍ o̍ kɛ̍ɛ̍si̍a̍ŋ o̍ kɔ̄l nyɛ̄ kɛ̄ndɛ̍ī, ndu̍yɛ̍, mbō 
ve̍ yɛ̍ wānā le̍ ba̍ŋ ndu̍ le̍, mbō dīmi̍ māā ō cho̍ la̍nɔ̍ chu̍ā le̍ pɛ̍, o̍ ko̍ŋ kɔ̍ɔ̍lī, mbō 
tīu̍ kɔ̄l ndɔ̄ɔ̍ bā nyɛ̄ kɛ̄ndɛ̍ī, mbō dīmi̍ āā, “He̍ī ya̍ I̍ cho̍ to̍sā ni̍,” pɛ̍, mɛ̄ɛ̍ ō chāa̍ 
ta̍u̍ le̍ wānɔ᷄ŋndo̍ le̍nde̍ ō chu̍ē la̍nɔ̍ le̍. 

38Le̍la̍ŋ, wānā pɔ̍nɔ̍ bɔ̍ŋā ho̍ō nɔ̄ɔ̍ nda̍ wānā la̍nɔ̍ o̍ dɔ̍ū ko̍ŋ fu̍lo̍o̍ wo̍, ō chāa̍ ta̍u̍. 
Kɛ̍ ndu̍yɛ̍, wānā pɔ̍nɔ̍ wa̍nūŋ ho̍ō nda̍ wānā la̍nɔ̍ o̍ dɔ̍ū ko̍ŋ fu̍lo̍o̍, kɛ̍ dɛ̍nɛ̍ o̍ dɛ̍nɛ̍ 
ke̍e̍kū nda̍ tɛ̄ɛ̄ŋ te̍ wo̍, mɛ̄ɛ̍ ndu̍ hi̍o̍ū chāā. 

39Ndu̍yɛ̍, wānā la̍nɔ̍ cho̍ ho̍ō o̍ nɔ̄ɔ̍ wo̍, tē pɔ̍nɔ̍ ndɔ̄ cho̍ wɔ̄ īchāli̍ pɛ̍, ō cho̍ a̍ bā 
ndɔ̄ le̍. Kɛ̍, tē pɔ̍nɔ̍ɔ̍ vī pɛ̍, mɛ̄ɛ̍ ō chō ni᷅ŋ a̍ bā ndɔ̄. Ō nɔ̄lā mbō chu̍a̍ wānā pɔ̍nɔ̍ o̍ 
ye̍e̍mā le̍ chūa̍a̍ wo̍. Kɛ̍ ndu̍yɛ̍, mɛ̄ɛ̍ mī wānā pɔ̍nɔ̍ ko̍ŋ ō wa̍ wānā la̍a̍la᷄ŋndo̍. 

40Ndu̍yɛ̍, wānā la̍nɔ̍ pɔ̍nɔ̍ ndɔ̄ wu᷅ ko̍ŋ ndo̍, tē ō wānu̍ŋ le̍nde̍ pɛ̍ mbō chu̍e̍ lɛ̍ 
pɔ̍nɔ̍ che᷅le̍ŋ te̍, le̍nde̍ o̍ hi̍a̍ū wa᷅ a̍ kɔ̄l kɛ̄ndɛ̄. Nyɛ̄ ya̍ ya̍ I̍ yi̍ya̍ŋ ndo̍ ndu̍ cho̍ ho̍ō 
ni̍, ndu̍yɛ̍, I̍ nɔ̍ o̍ kɔ̄l māā ya̍ bɛ̍ɛ̍ Nyi̍na̍ Kāsi̍ Mɛ̄lɛ̄ka̍a̍ chō ya̍ kɔ̄ɔ̄lī. 

Kɔ̄li̍ŋtīāŋ Tāso̍o̍ 8 

Sīlāa̍ a̍ nyɛ ̄dīāā nda̍ kē nyɛm᷅ wāŋnda̍ sōōlūū wo̍ŋ ndo̍ 
1Mi̍ lā nyūnā ya̍ o̍ yāu̍wo̍ ni᷄ŋ a̍ nyɛ̄m wāŋnda̍ chu̍a̍ māā Mɛ̄lɛ̄ka̍ā ndā mā sōōlūū 
mu̍ŋ ndo̍ŋ, māā tē ō bɛ̄ndā mī lā dē nyɛ̄ dīāā nda̍ kē nyɛ᷅m mu᷅ŋ ndo̍ pɛ̍. Nyūnā 
kōŋ mūlī ndɔ̄ɔ̍ cho̍ ho̍ō ni̍. Ī chō tōnya̍ māā, “Na̍a̍ kpo̍u̍ ŋ̄ sīnā dɛ̍nɛ̍.” Kāni̍, tāle̍ 
ko᷄ŋ cho̍ wāŋnda̍ o̍ sōndō ni̍. Kɛ̍ ndu̍yɛ̍, nyɛ̄ sīnāā wāā le̍nde̍ ō tōsā mī wāŋndo̍ 
pɛ̄ a̍ yōŋgāa̍. Kɛ̍ kāālāa̍ ndu̍ ndu̍, si̍i̍ŋgūūwo̍ o̍ si̍i̍ŋgūū wāŋndo̍, wāna̍ ka̍ā kɛ̄ndɛ̄ 
ni̍. 

2Wāna̍ nɔ᷅ ho̍ō o̍ kɔ̄l māā ō sīnā nyɛ᷅ wo̍, wānā wa̍ā le̍nde̍ nyɛ̄ kpe̍e̍kpe̍i̍ o̍ nɔ̍ bɛ̍ɛ̍ 
le̍ sīnāa̍ wo̍, ō si̍nā ndu̍ le̍. 

3Kɛ̍ ndu̍yɛ̍, wānā o̍ wāna̍ ka̍a̍la̍ Mɛ̄lɛ̄ka̍, wānā ko̍ŋ Mɛ̄lɛ̄ka̍ sīnā ndu̍. 

4I̍ chɔ᷅m ndɔ̍ ni̍ko̍ nya̍ a̍ nyūnā kālāa̍ o̍kɔ̄ɔ̄, māā, tē ō bɛ̄ndā pɛ̍ mī lā dē nyɛ̄ dīāā 
wāŋnda̍ kē nyɛ᷅m nda̍ sōōlūū wo̍ŋ ndo̍. Na̍a̍ na̍a̍ ŋ̄ sīnā māā nyɛ̄m wāŋnda̍ chu̍a̍ 
mu̍ŋ māā mɛ̄lɛ̄ka̍ā mā sōōlūū mu̍ŋ ndo̍ŋ, māā ŋ̄ cho̍ nyɛ᷅ o̍ nyɛ̄ o̍ chi̍e̍ēŋndo̍ ho̍ō 
chōo̍ le̍. Na̍a̍ ŋ̄ sīnā māā Mɛ̄lɛ̄ka̍ ō pīlɛ̍ kpe̍ o̍ cho̍ ni̍. 

5Ā yɔ᷄ŋ bɛ̍ɛ̍ mā dīmi̍ māā nyɛ̄m wāā le̍nde̍ ŋ̍ cho̍ chōo̍ cho̍o̍ a̍ lɛ̄ŋ na̍nu᷄ŋ, ndu̍yɛ̍ 
mī wāŋnda̍ ā chu̍a̍ mu̍ŋ māā mɛ̄lɛ̄ka̍ā ndā, ndu̍yɛ̍ māā lēkɛ̍ndɛ̄, mɛ̄lɛ̄ka̍ā kāŋ ā 
chō ta̍u̍ mi̍ ma̍sāā kāŋ ā wā ta̍u̍. 

6Kɛ̍ ndu̍yɛ̍, na̍a̍ na̍a̍ ŋ̄ sīnā māā Mɛ̄lɛ̄ka̍ ō pīlɛ̍ o̍ cho̍ ni̍. Ndu̍ yɔ̍nūŋ māā Mɛ̄lɛ̄ka̍ 
Fi̍nyāa̍ ni̍. Ndu̍ to̍o̍si̍a̍a̍ nyɛ̄ o̍ nyɛ̄ fe̍e̍ ni̍. Ndu̍yɛ̍, le̍ ndu̍ na̍a̍ ŋ̄ chō yōōmū ni̍. 
Ndu̍yɛ̍, Māsānɔ̄ɔ̍ ō pīlɛ̍ kpe̍ cho̍ ni̍, ndu̍ yɔ̍nūŋ māā Chi̍i̍sū Ki̍li̍tī ni̍, ō Mɛ̄lɛ̄ka̍ 
tōōsi̍a̍a̍ nyɛ̄ o̍ nyɛ̄ fe̍e̍ o̍ sa̍bū ndɔ̄ɔ̍ ni᷄ŋ, mi̍ ŋ̄ wā yōōmū o̍ sa̍bū ndɔ̄ɔ̍ ni᷄ŋ ndo̍. 

7Kɛ̍ ndu̍yɛ̍, ō cho̍ wa᷅ŋnda̍ kpo̍u̍ le̍ a̍ si̍nā he̍ī pɛ̄ŋgu̍ le̍. Wāŋnda̍ ā pūm ā chō nya̍ 
tɛ̄ɛ̄ŋ nyɛ̄m chēle̍ŋndo̍ŋ nda̍ a̍a̍ so̍o̍lūū ni̍. Pɛ̄ŋgo̍o̍ ho̍ō bɛ̍ɛ̍, wānāā kāŋ ā nɔ̄ o̍ kɔ̄l 
māā, nyɛ̄ dīāā wāŋnda̍ kē nyɛ᷅m nda̍ sōōlūū wo̍ŋ ndo̍, māā le̍ nyɛ̄m mu᷅ŋ nyɛ̄ dīāā 
kōŋ ō chō ni̍. Wānāā kāŋ, ā nɔ̍ wɔ̍ kɔ᷅ltā sīmūlāā a̍ ndi̍ o̍kɔ̄ɔ̄ le̍. Le̍ he̍ī, ā nɔ̄ o̍ kɔ̄l 
māā tē ō wa̍ pɛ̍ mā dē nyɛ̄ dīāā wāā le̍nde̍, mɛ̄ɛ̍ ā sīmnu᷄ŋ wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ 
o̍ hɔ̄l. 

8Nyɛ̄ dīa̍a̍ ndu̍ ndu̍ nɔ̍lā mbō sīīŋgu̍u̍ wāŋndo̍ ō kɛ̄ndɛ̄ Mɛ̄lɛ̄ka̍ o̍ hɔ̄l, mbō hīōū 
mɛ̄ɛ̍ o̍ wa̍ yɛ̍ le̍. Mī wānā di̍ bɛ̍ɛ̍ nyɛ̍ dīāā nda̍ kē nyɛ᷅m mu᷅ŋ ndo̍ le̍, ko̍ŋ tɛ̍ɛ̍mbūū 
nya̍ tɛ̄ɛ̄ŋ nya̍ Mɛ̄lɛ̄ka̍ le̍. Wānā di̍o̍ bɛ̍ɛ̍ vɛ̍lɛ̄, ko̍ŋ nɛ̍ŋī nya̍ nɛ̄ŋī chēle̍ŋ tɛ̄ɛ̄ŋ nya̍ 
Mɛ̄lɛ̄ka̍ le̍. 

9Kɛ̍ ndu̍yɛ̍, lā mānda̍ŋ, kāni̍ fo̍ndōle̍, yɔ̄ŋi̍ di̍ nya̍ nya̍ nɔ̄ le̍ sɔ̄ɔ̍ŋ tōsāa̍ wo̍, ō tōsa̍ 
mī chāāŋāā nyāā wa̍nāā lāāla᷄ŋnda̍ a̍ nɔ̍ di̍a̍llūŋ kālā o̍ lāāla᷄ŋ ndāa̍ ni᷄ŋ te̍ wa̍, mā 
tōsa̍ yɔ̄ŋ wɔ̄ɔ̍ŋndo̍. 

10Kāni̍ fo̍ndōle̍, tē ō wa̍ pɛ̍ mī wānā la̍a̍la᷄ŋndo̍ o̍ nɔ̍ kɔ᷅l sīmūlāā a̍ sūɛ̍i̍ nyɛ̄ dīāā 
wāā le̍ndo̍o̍ o̍kɔ̄ɔ̄ le̍ wo̍, mbō chē pɛ̍ māā nu᷄m nɔ̍ ho̍ō sīnā pɛ̄ŋgu̍ ko̍ŋ ndo̍ mā wa̍ 
nyɛ̄ dīa̍a̍ dīo̍o̍ o̍ chīɛ̄ī nda̍ sōōlūū nyɛ᷅m mu᷅ŋ ndo̍ ni᷄ŋ pɛ̍, nāa̍ pu̍m ndu̍ bɛ̍ɛ̍ ō chō 
kɔ̄l sīmūlāa̍ sɔ̄lā le̍ nyɛ̄ dīāā sa̍lā nda̍ kē ko̍ŋ nyɛ᷅m mu᷅ŋ ndo̍ dīo̍o̍. 

11Mɛ̄ɛ̍ o̍ ko̍ŋ, chāa̍ŋ nu᷄m nɔ̍ ko̍ŋ di̍a̍llūŋ kālā le̍ wo̍, ō Ki̍li̍tī vi᷅ ho̍ō le̍ ndu̍ wo̍, mɛ̄ɛ̍ 
sīnā nūm pɛ̍ŋgu̍ ko̍ŋ chō tōsā mbō wa̍ ō tɛ̄ɛ̄mbāā. 

12Ndu̍yɛ̍, tē a̍ to̍sa̍ yɔ̄ŋ wɔ̄ɔ̍ŋ wāā nu̍a̍ā a̍ chāāŋāā nūm a̍ lāāla᷄ŋnda̍ a̍ nɔ̍ kpa̍a̍yā 
o̍ kɔ̄ltā ndāla̍ŋ ni᷄ŋ te̍ wa̍, mā yɔ̍ŋu̍l kɔ̄ltā ndāla̍ŋ le̍nde̍ pɛ̍, mɛ̄ɛ̍ Ki̍li̍tī ŋ̄ tōsa̍l yɔ̄ŋ 
wɔ̄ɔ̍ŋ kōŋ ni̍. 

13Le̍ sa̍bū kōŋ, ya̍ Pɔ̍ɔ̄, tē I̍ che᷅ pɛ̍ māā nyɛ̄ dīāā ya̍ I̍ di̍ā wo̍ tōsā mī chāa̍ŋ nī wa̍nā 
la̍a̍la᷄ŋndo̍ tōsa̍ yɔ̄ŋ wɔ̄ɔ̍ŋndo̍, mɛ̄ɛ̍ I̍ di᷅ nyɛ̍ dīāā wāā le̍nde̍ le̍, yɔ̄ŋi̍ ya̍ I̍ to̍sa̍ mī 
chāa̍ŋ nī wa̍nā la̍a̍la᷄ŋndo̍ ō tōsa̍ yɔ̄ŋ wɔ̄ɔ̍ŋndo̍. 

Kɔ̄li̍ŋtīāŋ Tāso̍o̍ 9 

Nyɛ ̍chɔm᷅ māā wāna̍ Chii̍s̍ū ve᷅m hɔl̄tē ndɔ ̄wo̍ Pɔɔ̍ ̄cho̍ ni ̍wo̍ 
1Ya̍ ya̍ Pɔ̍ɔ̄, I̍ cho̍ lɛ̍ chɛ̄ yɔ̄ŋ wɔ̄ɔ̍ŋndo̍ o̍ bā bɛ̄ŋgu̍ le̍. Wānā ba̍ŋa᷄ŋndo̍ ya̍ I̍ cho̍ ni̍. 
Ndu̍yɛ̍, ya̍ bɛ̍ɛ̍ wāna̍ Chi̍i̍sū ve᷅m māā hɔ̄ltē ndɔ̄ wo̍ ya̍ I̍ cho̍ ni̍. Nya̍ pi̍la̍ lā sīnā 
māā ya̍ bɛ̍ɛ̍ mi̍ cha᷅ Ma̍sānɔ̄ nāa̍ Chi̍i̍sū. Ndu̍yɛ̍, sīmnɔ᷄ŋ nya̍ sīmnu᷄ŋ wa̍nāā lāāla᷄ŋ 
ndo̍, ndu̍ cho̍ tɔ̄nɔ̍ fu̍la̍ o̍ wa̍li̍ ya̍ I̍ to̍sa̍ le̍ Māsānɔ̄ɔ̍ Mɛ̄lɛ̄ka̍ wo̍ ni᷄ŋ ndo̍ ni̍. 

2Ndu̍yɛ̍, mī wāŋnda̍ ā pīli̍a̍ā a̍ chu̍e̍ ya̍ bɛ̍ɛ̍ māā I̍ cho̍ wāna̍ Chi̍i̍sū ve᷅m māā hɔ̄ltē 
ndɔ̄ le̍, kɛ̍ nya̍ nya̍ lā chu̍a̍ ya̍ māā wāna̍ wa̍ā le̍nde̍ kpe̍e̍kpe̍i̍ ya̍ I̍ cho̍ ni̍. Sīmnɔ᷄ŋ 
nya̍ sīmnu᷄ŋ wa̍nāā lāāla᷄ŋ o̍ Māsānɔ̄ɔ̍ Mɛ̄lɛ̄ka̍ ni᷄ŋ ndo̍, ko̍ŋ chɔ̍m ni̍ māā wāna̍ 
Chi̍i̍sū ve᷅m hɔ̄ltē ndɔ̄ wo̍ ya̍ I̍ cho̍ ni̍. 

3Tē wāŋnda̍ ā pɛ̄ɛ̄sa̍ ya̍ pɛ̍ māā, I̍ cho̍ wa᷅na̍ Chi̍i̍sū ve᷅m māā hɔ̄ltē ndɔ̄ le̍, nyɛ̄ ya̍ 
I̍ nɔ̍ mī I̍ kɔ̍ɔ̍sa̍ wo̍, ndu̍ cho̍ ho̍ō ni̍. 

4Na̍a̍ wānā o̍ wāna̍ Chi̍i̍sū ve᷅m hɔ̄ltē ndɔ̄, ŋ̄ nɔ̄ di̍ mī lā ke̍ na̍a̍ nyɛ̄ dīa̍a̍ le̍ wa̍li̍ 
na̍a̍ ŋ̄ chō tōsāa̍ wo̍. 

5Ya̍ bɛ̍ɛ̍, I̍ nɔ̍ di̍ mī ya̍ i̍i̍ to̍sa̍ mɛ̄ɛ̍ wānāā Chi̍i̍sū ve᷅m hɔ̄ltē ndɔ̄ wa̍ ā pīli̍a̍ā, a̍ 
Ma̍sānɔ̄ɔ̍ pɔ̄mbūāā ndūa̍a̍, a̍ Pītɛ̍, mɛ̄ɛ̍ nda̍ tōsā yɛ̍. I̍ nɔ̍ di̍ mī ya̍ i̍i̍ chu̍a̍ la̍nɔ̍ wa̍nā 
la̍a̍la᷄ŋndo̍, bā ya̍ i̍i̍ wa᷅ ko̍ kɔ᷅la̍ŋ ya̍ i̍i̍ ku̍ā a̍ ndu̍ kɔ̍ɔ̍lī. 

6Bāā wānāā Chi̍i̍sū ve᷅m hɔ̄ltē ndɔ̄ wa̍ ki̍nɛ̍i̍, ya̍ ni̍ a̍ Ba̍a̍na̍bāā, mɛ̄ɛ̍ na̍a̍ ko̍ni̍ ŋ̍ nɔ̍ 
mī ŋ̄ nūūvi̍a̍a̍ nyɛ̄ na̍a̍ ŋ̄ hāu̍ bā le̍ ndu̍ wo̍ ni̍? 

7So̍vɛ̄i̍nɔ̍ kūɛ̍ɛ̍nɛ̍ wa᷅ yɛ̍ wa̍li̍ lēso̍vɛ̄i̍yo̍ tōsāa̍ mɛ̄ɛ̍ mbō pāāwa̍ le̍ nyɛ̄m o̍ ha̍ū ba̍ 
wo̍ŋ? Kɛ̄lɛ̄ŋgāā le̍, ɔ̍ɔ̄ wāna̍ cho̍ kpe̍e̍kpe̍i̍ mbō tɔ̄l kpe̍le̍ yɔ̄mīī kūāmāa̍, kɛ̍ ō di᷅ 
yɔ̍mīī kūāmɛ̄ī kēŋ ī ti᷄ŋ te̍ wo̍? Kɛ̄lɛ̄ŋgāā le̍, ɔ̍ɔ̄ wānā ma̍ndāā lāsāa̍ cho̍ ō nɔ᷅ di̍ 
mbō ko᷄l mɛ̄ɛ̄mā sāa̍ ndūa̍a̍ le̍ wa̍ŋ? 

8I̍ cho̍ ko̍ mɛ̍ɛ̍lū o̍ nya̍ tāāmāsi̍la̍ cho̍ a̍ sɔ̄ɔ̍ŋ na̍a̍ ŋ̄ tōsā le̍pa̍a̍ o̍ lēpāa̍ wo̍ŋ 
chɔ̄mndo̍ le̍. Kāni̍ fo̍ndōle̍, sāwāla̍ Mɛ̄lɛ̄ka̍la̍ŋ bɛ̍ɛ̍ lā dīmi̍ nyɛ̄ pīlɛ̍ kōŋ kpe̍. 

9Sāwāla̍ Mɛ̄lɛ̄ka̍ ke̍ Mūu̍sē la̍ŋ lā dīmi̍ āā, “Nāu̍ cho̍ nu̍m tɔ̄lɔ̄ɔ̍ nɛ̄īlūl lo̍ wo̍, yi̍ī 
ndu̍ sōndōo̍ māā yɔ̄ŋi̍ o̍ di̍o̍ tɔ̍lɔ̄ɔ̄ o̍ cho̍ nɛ̄īyo̍ wo̍ o̍ ti̍ŋ te̍.” Dīōm Mɛ̄lɛ̄ka̍ dīmi̍ ko̍ŋ 
ndo̍, bāā le̍ būūla᷄ŋ nāūwo̍ kpo̍so̍ŋ o̍ di̍mi̍ ndu̍ ni̍? 

10Ō cho̍ a̍ nāū o̍kɔ̄ɔ̄ le̍ o̍ di̍mi̍ dīōm kōŋ te̍? A̍ na̍a̍ wāŋndā chīe̍e̍ya̍ o̍kɔ̄ɔ̄ kpe̍e̍kpe̍i̍ 
o̍ di̍mi̍ ndu̍ ni̍. Wānāa̍ to̍sā wa̍llo̍ o̍ chīɛ̍i̍ ni᷄ŋ nda̍, wāna̍ wa̍ā wo̍ ni̍, wāna̍ ku̍a̍ū 
wo̍ ni̍, ā wa̍ wa̍llo̍ pɛ̍, ā nɔ̄ ti̍i̍nda᷄ŋ ko̍ŋ māā nda̍ bɛ̍ɛ̍ ā chō hūnɔ̄ɔ̄ tɔ̄lɔ̄ɔ̄ kōŋ sɔ̄lā ō 
ti᷄ŋ. 

11Ndu̍yɛ̍, mɛ̄ɛ̍ wāŋndo̍ ō sāŋ nu̍a̍ā yɛ̍i̍ye̍ o̍ chīɛ̍i̍ ni᷄ŋ yɛ̍, le̍nde̍ na̍a̍ ŋ̄ sa᷄ŋ dīo̍m 
Mɛ̄lɛ̄ka̍a̍ nya̍ tɛ̄ɛ̄ŋ ni̍. Bāā na̍a̍ na̍a̍ yɛ̄? Bāā ō ve᷅ le̍tu̍u̍ mī ŋ̄ sɔ̄la̍ tɔ̄nɔ̄ɔ̍ o̍ nya̍ ni̍ŋ te̍? 

12Nāa̍ wāŋnda̍ ā pīli̍a̍ā ā nɔ̄ wɔ̄ di̍o̍o̍ le̍ mī lā ke̍ nda̍ nyɛ̄m nda̍ hāū ba̍ le̍ mu̍ŋ 
ndo̍ŋ, bāā na̍a̍ yɛ̄? Na̍a̍ bɛ̍ɛ̍ ŋ̍ hi̍o̍ū di̍ ko̍ŋ nɔ̄. Mi̍ chē bɛ̍ɛ̍ mi̍ ŋ̄ nɔ̄ di̍ ko̍ŋ, kɛ̍ o̍ ko̍ŋ 
ni̍ŋ kpo̍u̍, ŋ̄ nyūna̍ nya̍ le̍ mu̍ŋ te̍. Mi̍ ŋ̄ lō o̍ ko̍ŋ mi̍ ŋ̄ bīūnu̍ŋ nyɛ᷅ o̍ nyɛ̄ pālāā. Kāni̍ 

fu̍u̍le̍, na̍a̍ ŋ̍ hɛ̍na̍ŋ mī ŋ̄ tōsa̍ īsɔ̄ɔ̍ mī yōōŋgū kɛ̄ndɔ̄ɔ̍ a̍ Ki̍li̍tī o̍kɔ̄ɔ̄ mbō dɔ̄ɔ̍ŋ 
ta̍ma̍la̍ a̍ hīōūwɔ̄ɔ̍ lāchī le̍. 

13Nya̍ pi̍la̍ bɛ̍ɛ̍, lā sīnā māā wānāa̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍, o̍ chīɛ̍i̍ 
Mɛ̄lɛ̄ka̍a̍ ni᷄ŋ nda̍ sɔ̄lā nyɛ̍ dīa̍a̍ ni̍. Le̍nde̍ ko̍ni̍, wānāa̍ lu̍ām sa̍lāa̍ o̍ ma̍āŋ Mɛ̄lɛ̄ka̍a̍ 
chōo̍ o̍ chīɛ̍i̍ Mɛ̄lɛ̄ka̍a̍ ni᷄ŋ nda̍ bɛ̍ɛ̍, o̍ nyɛ̄ dīāā sa̍lā kōŋ ni᷄ŋ nda̍ sɔ̄lā nyɛ̍ dīa̍a̍ ni̍. 

14Le̍nde̍ ko̍ni̍ Māsānɔ̄ɔ̍ Mɛ̄lɛ̄ka̍ bɛ̍ɛ̍ o̍ pɛ̍ɛ̍ku̍ ni̍ māā, wānāa̍ di̍mūl wa᷅ŋnda̍ 
Yōōŋgū Kɛ̄ndɛ̍ Mɛ̄lɛ̄ka̍a̍ wa̍ māā, o̍ yōōŋgū kōŋ ni᷄ŋ nda̍ nɔ̄ ni̍ mā sɔ̄la̍ nyɛ̄ nda̍ 
hāu̍ bā le̍ ndu̍ wo̍. 

15Ndu̍yɛ̍, mi̍ chē bɛ̍ɛ̍ mi̍ I̍ nɔ᷅ di̍o̍o̍ le̍ mī ya̍ i̍i̍ nyu̍na̍ le̍ nyɔ̄ɔ̍ŋ mu᷅ŋ, kɛ̍ ndu̍yɛ̍, lē 
pīlɛ̍ bɛ̍ɛ̍ I̍ nyu̍na̍ wa̍nā o̍ wānā le̍ mbō ke̍ ya̍ nyɛ̄ o̍ nyɛ̄ le̍. Ndu̍yɛ̍, ō cho̍ mī I̍ wa̍ 
nya̍ dīōmnda̍ŋ nda᷅ŋ pōōnyīāl le̍ hāli̍ kpe̍ŋ māā, lā ke̍ ya̍ nyɛ̄m ya̍ I̍ nɔ̍ mu̍ŋ di̍o̍o̍ 
le̍ mu̍ŋ sɔ̄lāa̍ nya̍ o̍ bā wo̍ŋ te̍. Yɔ̄ŋi̍ bɛ̍ɛ̍ ya̍ nyu̍na̍ le̍ mu̍ŋ yɛ̍, ō bɛ̄ndā bɛ̍ɛ̍ mī I̍ vi᷅. 
I̍ cho̍ chɛ̍lɔ̄ɔ̄ kpo̍so̍ŋ di̍ ya̍ I̍ nɔ̍ le̍ mī I̍ pɛ̍ɛ̍lu̍ŋ o̍ sūɛ̍i̍ he̍ī ni᷄ŋ ndo̍, mī wānā tɛ̍ɛ̍mbu̍u̍ 
ya̍ di̍ ko̍ŋ o̍ bā le̍. 

16I̍ nɔ̍ di̍ kpo̍so̍ŋ mī I̍ pɛ̍ɛ̍lu̍ŋ le̍ mɛ̄ɛ̍ ya̍ I̍ cho̍ ni᷅ŋ Yōōŋgū Kɛ̄ndɛ̍ Mɛ̄lɛ̄ka̍a̍ dīmīo̍o̍ 
yɛ̍ le̍. Kāni̍ fo̍ndōle̍, wa̍li̍ cho̍ ya̍ kūēē le̍ tōsāa̍ wo̍ cho̍ ko̍ŋ ni̍. Tē ō lo̍ o̍ ko̍ŋ pɛ̍ mī 
I̍ di̍mu̍l wa᷅ŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō le̍, ō wā su̍ɛ̍i̍ nyɛ̄ nɛ̄īyāā le̍ ya̍. 

17Tē ndu̍ o̍o̍ wa̍ pɛ̍ māā, wa̍li̍ ya̍ I̍ cho̍ ho̍ō tōsāa̍ wo̍ māā, ya̍ pi̍la̍ kɛ̍ɛ̍si̍a̍a̍ a̍ kɔ̄l le̍ 
mī I̍ to̍sa̍ ndu̍ ni̍, mɛ̄ɛ̍ ya̍ i̍i̍ nyu̍nā māā ā pāāwa̍ ya̍ le̍ ndu̍. Kɛ̍, I̍ cho̍ māchūāā ndu̍ 
tōsāa̍, kāni̍ fo̍ndōle̍ māā kūēē kpe̍e̍kpe̍i̍ i̍ cho̍ ya̍ le̍ ndu̍ tōsāa̍ ni̍. Kāni̍ fo̍ndōle̍, 
Mɛ̄lɛ̄ka̍ pi̍la̍ ndu̍ yɔ̍ŋgu̍ ya̍ wa̍llo̍ ho̍ō le̍ tōsāa̍ ni̍. 

18Pāāwā ya̍ I̍ sɔ̍lā le̍ wa̍llo̍ ho̍ō tōsāa̍ wo̍, ndu̍ cho̍ ni̍ māā le̍ fo̍ndāa̍ sɔ̄lāa̍ mī di̍mu̍l 
wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍, I̍ bi̍ī pa̍a̍wā le̍. Māā di̍ ya̍ I̍ nɔ̍ le̍ mā ke̍ ya̍ nyɛ̄m 
ya̍ I̍ ha̍ū ba̍ wo̍ŋ, le̍ Yōōŋgū Kɛ̄ndɛ̍ Mɛ̄lɛ̄ka̍ ya̍ I̍ di̍mūl wa᷅ŋnda̍ wo̍, mī I̍ ma̍l di̍ 
ko̍ŋ. I̍ nyu̍nā le̍ mu̍ŋ te̍. 

19Ya̍ Pɔ̍ɔ̄, ō bāŋa᷄ŋndo̍ ya̍ I̍ cho̍ ni̍. I̍ cho̍ o̍ lēchɛ̄ ni᷄ŋ wa̍nā o̍ bā bɛ̄ŋgu̍ le̍. Kɛ̍, ī chō 
bɛ̍ɛ̍ le̍nde̍ ni̍, kɛ̍ ya̍ pi̍la̍ I̍ si̍i̍ŋgu̍u̍ ya̍ pi̍la̍ chīɔ̍ɔ̍, le̍ wānā o̍ wānā fe̍e̍ le̍ hāli̍ kpe̍ŋ 
mī mu̍li̍ wāŋnda̍ ta̍u̍ mā lāāla̍ŋ a̍ Chi̍i̍sū. 

20Ndu̍yɛ̍, tē I̍ wa̍ wa̍llo̍ Chu̍ūwa̍ tɛ̄ɛ̄ŋ pɛ̍, I̍ si̍mnu᷄ŋ māā Chu̍ūnɔ̄ le̍ hāli̍ kpe̍ŋ mī I̍ 
mu̍li̍ Chu̍ūwa̍ mā lāāla̍ŋ a̍ Chi̍i̍sū. Mi̍ chē bɛ̍ɛ̍ I̍ cho̍ o̍ sāwāla̍ Mūu̍sēla̍ŋ bɛ̄ŋgu̍ le̍, 
kɛ̍ ndu̍yɛ̍, tē I̍ wa̍ wa̍llo̍ wānāa̍ cho̍ o̍ sāwāla̍ Mūu̍sēla̍ŋ bɛ̄ŋgu̍ wa̍ tɛ̄ɛ̄ŋ pɛ̍, I̍ 
si̍mnu᷄ŋ mɛ̄ɛ̍ wānāa̍ cho̍ o̍ sāwāla̍ la̍ŋ bɛ̄ŋgu̍ wa̍ ā chō yɛ̍, le̍ hāli̍ kpe̍ŋ mī I̍ mu̍li̍ 
nda̍ mā lāāla̍ŋ a̍ Chi̍i̍sū. 

21Mi̍ chē bɛ̍ɛ̍ mī chu̍ā sa᷅wa̍ Mɛ̄lɛ̄ka̍a̍ le̍ mɛ̄ɛ̍ ya̍ I̍ cho̍ o̍ sāwa̍ Ki̍li̍tīo̍o̍ bɛ̄ŋgu̍ yɛ̍, kɛ̍ 
tē I̍ wa̍ wa̍llo̍ wānāa̍ chu̍ē sa̍wāla̍ Mūu̍sēla̍ŋ te̍ wa̍ tɛ̄ɛ̄ŋ pɛ̍, I̍ si̍mnu᷄ŋ māā wāna̍ 
chu̍ē sa̍wāla̍ Mūu̍sēla̍ŋ te̍ wo̍, hāli̍ kpe̍ŋ mī I̍ mu̍li̍ nda̍ mā lāāla̍ŋ a̍ Chi̍i̍sū. 

22Tē I̍ wa̍ wa̍llo̍ wānāa̍ nɔ̍ di̍a̍llūŋ kālā o̍ lāāla᷄ŋ ndāa̍ ni᷄ŋ te̍ wa̍ tɛ̄ɛ̄ŋ pɛ̍, I̍ si̍mnu᷄ŋ 
māā wāna̍ nɔ̍ di̍a̍llūŋ kālā o̍ lāāla᷄ŋ ndɔ̄ɔ̍ ni᷄ŋ te̍ wo̍, le̍ hāli̍ kpe̍ŋ mī I̍ mu̍li̍ nda̍ mā 

lāāla̍ŋ a̍ Chi̍i̍sū. Ndu̍ yɔ̍nūŋ ni̍ māā I̍ kɛ̍ɛ̍si̍a̍a̍ le̍ mī I̍ si̍mnu᷄ŋ mɛ̄ɛ̍ wānā o̍ wānā 
cho̍ yɛ̍, mɛ̄ɛ̍ o̍ mɛ̄ɛ̍ nda̍ wa̍, le̍ hāli̍ kpe̍ŋ mī I̍ ki̍ndi̍ o̍ nɛ̄ī o̍ nɛ̄ī ni̍ŋ, ā yɔ᷄ŋ bɛ̍ɛ̍ āā a̍ 
ti̍ŋ ni̍ mī I̍ pi̍ŋi̍ nda̍. 

23Mu᷅ŋ kpo̍u̍, I̍ cho̍ māchūāā mu̍ŋ tōsāa̍ le̍ Yōōŋgū Kɛ̄ndɛ̍ Mɛ̄lɛ̄ka̍a̍ hīvīo̍o̍ lāchī, 
le̍ hāli̍ kpe̍ŋ ya̍ bɛ̍ɛ̍ mī hu̍ŋ sɔ̍lā sa̍la̍ cho̍ o̍ yōōŋgū kālāa̍ ni᷄ŋ ndo̍. 

24Tē ō wa̍ pɛ̍ mā sīmi̍ wāŋnda̍ le̍ nyāānɔ᷄ŋ lābɛ̄ɛ̄la̍a̍, nya̍ kpo̍u̍ lā sīnā māā mī 
wāŋnda̍ sɔ̄ɔ̄ŋgu̍u̍ ta̍u̍ le̍ nyāānɔ᷄ŋ ka̍lāa̍. Kɛ̍ ndu̍yɛ̍, ā wa̍ bɛ̍ɛ̍ le̍nde̍ fa̍ŋgā wāna̍ 
fu̍u̍lūū ta̍se̍ wo̍, ndu̍ pīlɛ̍ kpe̍ sɔ̍lā fa̍ndā nda̍ kɛ̄sī ko̍ŋ le̍ wāna̍ tāso̍o̍ kīo̍o̍ wo̍ ni̍. 
Le̍la̍ŋ, lā nyāānu̍ŋ kpe̍e̍kpe̍i̍ le̍ mī lā hu᷄ŋ sɔ̍lā nyɛ̄ kɛ̄ndɛ̍ cho̍ ko̍ŋ o̍ kɛ̍sīāā wo̍. 

25Wānā o̍ wāna̍ cho̍ wānā nya̍a̍na᷄ŋ wa̍ā le̍nde̍, yɔ̄ŋgɔ᷄ŋndo̍ o̍ yɔ̍ŋgūŋ kpo̍u̍ o̍ 
pɛ̄ɛ̄kū kālā ka̍lāa̍ chūa̍a̍ ni᷄ŋ ni̍, le̍ hāli̍ kpe̍ŋ mbō sɔ̄la̍ fānda̍ cho̍ le̍ wāna̍ tāso̍o̍ wo̍. 
Mā chē nyɛ̄ nda̍ kē nda̍ ko̍ŋ ndo̍, ō cho̍ nyɛ̍ cho̍ le̍ fɛ̍ɛ̍ŋ a̍ fɛ̍ɛ̍ŋ te̍. Ndu̍ yɔ̍nūŋ māā 
īsɔ̄ɔ̍ ni̍. Kɛ̍, na̍a̍ na̍a̍, yɔ̄ŋgɔ᷄ŋ na̍a̍ ŋ̄ yɔ̄ŋgūŋ kpo̍u̍ o̍ pɛ̄ɛ̄kū kālā ka̍lāa̍ ni᷄ŋ ndo̍ chō 
māchūāā, le̍ mī ŋ̄ hu᷄ŋ sɔ̍lā nyɛ̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍. 

26Le̍ he̍ī, I̍ cho̍ nyāānɔ᷄ŋndo̍ ho̍ō a̍ hɔ̄lte̍ŋ ya̍ lāchī sa̍kpō o̍ nāa̍ na̍a̍ ŋ̄ nɔ̄ le̍ mɛ̄ɛ̄lōo̍ 
wa̍. Le̍nde̍ ko̍ni̍ wāna̍ sɔ̍ŋgā ho̍ō sɔ̍ŋgɔ̄ lābɔ̄ta̍a̍ le̍ bɛ̄ɛ̄la̍la̍ŋ ndo̍, ō chɛ᷅l mbō wūu̍ 
bɔ̄ta̍ fo̍ndōo̍ le̍. Mɛ̄ɛ̍ le̍nde̍ ya̍ I̍ cho̍ ni̍. 

27I̍ cho̍ dīāllūŋ nu᷄ŋ dɔ̄wɔ̄ɔ̄ o̍ pɛ̄ɛ̄kū kālā ka̍lāa̍ bɛ̄ŋgu̍, ndu̍yɛ̍ mī I̍ nɔ̍ mu̍ŋ kpāāyāa̍ 
chōo̍ le̍ yɔ̄ŋi̍ o̍ lo̍ o̍ ko̍ŋ, ya̍ cho̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍ wo̍, mī 
ya̍ pi̍la̍ I̍ si̍mnu̍ŋ wa̍nā so̍līāā īkɛ̄i̍. 

Kɔ̄li̍ŋtīāŋ Tāso̍o̍ 10 

Pɛɛ̄k̄ōo̍ a̍ sɔɔ̄ŋ̍ yɔn̄u᷄ŋ sin̍dɛ ̄Chu̍ūwa̍ fin̍yāā ndāā ma̍māa̍ wo̍ŋ 
1Chāāŋāā nīāā wa̍nāā lāāla᷄ŋnda̍, lā pūɛ̄ɛ̄nu᷄ŋ a̍ nyɛ̍ yɔ̍nu̍ŋ a̍ fi̍nyāā nāā ma̍māa̍, 
bōōndi̍i̍ nda̍ sōli̍ nda̍ o̍ chɛ̄le̍ŋ ni᷄ŋ o̍ lɛ̄ŋndē I̍chi̍pīle̍ŋ ni᷄ŋ nde̍ le̍. Nda̍ kpo̍u̍ ha̍lā 
tīŋīo̍o̍ wa̍ kɔ̄la̍ŋ a̍ nda̍ nɛ̄īyo̍ chɔ̄mndo̍ ni̍. Ndu̍yɛ̍, nda̍ kpo̍u̍ ma̍ kēēkū o̍ mɛ̄ŋmā 
ībūŋga᷄ŋ ni᷄ŋ. 

2Nda̍ kpo̍u̍ ma̍ sɔ̄lā pūlɔ̄ɔ̍ Mɛ̄lɛ̄ka̍a̍ o̍ ha̍la̍ kōŋ ni᷄ŋ a̍ o̍ mɛ̄ŋmā ībūŋgāmā māŋ ni᷄ŋ 
le̍ wāa̍ māā Mūu̍sē bu̍ɛ̍i̍yāa̍ ndɔ̄. 

3Ndu̍yɛ̍, nda̍ kpo̍u̍ ma̍ dīā nyɛ̄ dīāā pīlɔ̍ɔ̍ kpe̍ o̍ fu̍la̍ o̍ Mɛ̄lɛ̄ka̍ lo̍ wo̍. 

4Ndu̍yɛ̍, nda̍ kpo̍u̍ ma̍ kōl mɛ̄ŋmā pīli̍a̍ŋ ma̍ fu̍la̍ o̍ Mɛ̄lɛ̄ka̍ lo̍ wa̍ŋ. Ko̍ŋ cho̍ ni̍, ma̍ 
kōl mɛ̄ŋma̍ fu̍la̍ o̍ po̍u̍ fu̍la̍ o̍ Mɛ̄lɛ̄ka̍ lo̍ mī ndu̍ o̍o̍ ku̍ā nda̍ nda̍ā wo̍. Pōūwo̍ ho̍ō 
ndu̍ wa̍ Ki̍li̍tī ni̍. 

5Kɛ̍ ndu̍yɛ̍, mi̍ chē bɛ̍ɛ̍ mi̍ Mɛ̄lɛ̄ka̍ ō tōsāl nda̍ mu᷅ŋ kpo̍u̍, kɛ̍ o̍ ko̍ŋ ni̍ŋ fa̍ū, wānāā 
ka̍ ka̍ nda̍ tɛ̄ɛ̄ŋ Mɛ̄lɛ̄ka̍ ndu̍ o̍o̍ hi̍ni̍ kɔ̍l a̍ nda̍ le̍. Le̍ he̍ī, ma̍ sɔ̄lā pīɔ̍mndo̍ o̍ po̍llo̍ 
ni᷄ŋ. 

6Sɔ̄ɔ̍ŋ mu᷅ŋ ki̍nɛ̍i̍, ŋ̄ yɔ̄nu̍ŋ le̍ wāa̍ māā tāmāsi̍ le̍ na̍a̍. Ŋ̄ yɔ̄nu̍ŋ le̍ na̍a̍ sīlāa̍ yɔ̄ŋi̍ 
yēēmɛ̍i̍ to̍sāā yɔ̄ŋ wɔ̄ɔ̍ŋnde̍ ī lūɛ̍i̍ na̍a̍ o̍ lākɔ̄l mɛ̄ɛ̍ i̍ lu̍ɛ̍ī nda̍ ō lākɔ̄l lɛ̍. 

7Ndu̍yɛ̍, sɔ̄ɔ̍ŋ mu᷅ŋ ŋ̄ yɔ̄nu̍ŋ le̍ na̍a̍ sīlāa̍ yɔ̄ŋi̍ na̍a̍ ŋ̄ lūe̍i̍ ba̍ o̍ nyɛ̄m chēle̍ŋndo̍ŋ 
sōōlūūwo̍ ni᷄ŋ mɛ̄ɛ̍ fi̍nyāā nāā ma̍māā kāŋ ā pūm ā tōsa̍ yɛ̍. Yāu̍ Mɛ̄lɛ̄ka̍a̍ dīmi̍ āā, 
“Wāŋnda̍ ha̍ā ā bɔ̄ɔ̄ŋi̍āŋ le̍ nyɛ̄ dīa̍a̍ dīo̍o̍ a̍ mūɛ̄īya̍ŋ kōlɔ̄ɔ̍. Ma̍ mɛ̄ɛ̄la᷅ŋ a̍ sɔ̄ɔ̍ŋ 
wānāa̍ pi̍ɛ̍ī Mɛ̍lɛ̄ka̍ le̍ wa̍ ā tōsā wo̍ŋ tōsāa̍.” 

8Na̍a̍ na̍a̍ ŋ̄ wo̍ū la̍ba̍ o̍ nīīlū sūūndɛ̍i̍ ni̍ŋ mɛ̄ɛ̍ nda̍ pūm nda̍ ā tōsa̍, o̍ ko̍ŋ kɔ̍ɔ̍lī, o̍ 
pāa̍le̍ŋ lē pīlɛ̍ ni᷄ŋ kpe̍ mi̍ wāŋnda̍ sɔ̄lā pīɔ̍mndo̍ nda̍ chōo̍ wa̍a̍la̍ŋ bi̍di̍i̍ŋ a̍ lā yāa̍ 
yɛ̍ le̍. 

9Lā ŋ̄ tɔ̍ɔ̍ndāŋ Ma̍sānɔ̄ɔ̍ Mɛ̄lɛ̄ka̍, mɛ̄ɛ̍ nda̍ pūm nda̍ tɔ̄ɔ̄nda̍ŋ ndu̍ mbo̍ lō o̍ ko̍ŋ mi̍ 
kɛ̄ūwa̍ lɔ̄ɔ̄vīāā nda̍ ma̍ wū yɛ̍ le̍. 

10Ndu̍yɛ̍, ŋ̄ wa̍nūŋ ŋɔ̄ɔ̄chīa̍ŋnda̍ŋ mɛ̄ɛ̍ ā pūm ā lo̍ ŋɔ̄ɔ̄chīa̍ŋnda̍ŋ a̍ Mɛ̄lɛ̄ka̍, mi̍ 
ki̍i̍la̍nɔ̍ Mɛ̄lɛ̄ka̍ hu᷅ŋ a̍ pīɔ̍mndo̍ wo̍ ō di̍ū nda̍ yɛ̍ le̍. 

11Sɔ̄ɔ̍ŋ mu᷅ŋ kpo̍u̍ ŋ̄ yɔ̄nu̍ŋ nda̍ le̍ wāa̍ māā tāāmāsi̍ le̍ wāŋnda̍ ā tūa̍a̍. Ndu̍yɛ̍, 
wāŋnda̍ pōōnyi̍a̍a̍ mu̍ŋ le̍ wāa̍ māā sīlā le̍ na̍a̍. Kāni̍ fo̍ndōle̍, bōōndi̍i̍ na̍a̍ ŋ̄ chō 
ni᷅ŋ he̍ī ve̍, ī chō ni᷅ŋ kpɛ̍ɛ̍lūŋ a̍ chi̍e̍ēŋndo̍ chūwɔ̄ɔ̄ ndɔ̄ɔ̍. 

12Le̍la̍ŋ, wānā o̍ wāna̍ nɔ̍ o̍ kɔ̄l pɛ̍ māā ndu̍ ndu̍ cho̍ a̍ dīāllūŋ kālā mɛ̄ɛ̍ ō mānda̍ŋ, 
yɔ̄ŋi̍ o̍ de̍l o̍ yɔ̄ŋ wɔ̄ɔ̍ŋndo̍ ni᷄ŋ. 

13Tɔ̄ɔ̄nda᷄ŋ o̍ tɔ̄ɔ̄nda᷄ŋ cho̍ nya̍ kōmāllo̍ ō cho̍ ko̍ nya̍ le̍ la̍ ko̍ma̍l te̍. Tɔ̄ɔ̄nda᷄ŋnda̍ 
wa̍ā le̍nde̍ la̍ ko̍ma̍l ni᷅ŋ wāŋnda̍. Kɛ̍ ndu̍yɛ̍, būŋgɛ̄ī Mɛ̄lɛ̄ka̍ chu̍a̍ le̍ tōsāa̍ ve̍ tōsāa̍ 
o̍ to̍sā ndi̍ ni̍. Ō chɛ᷅l mī tɔ̄ɔ̄nda᷄ŋ nya̍ nɔ̍ kpa̍a̍yā le̍ hīōūwɔ̄ɔ̄ le̍ wo̍ ō kōma̍l nya̍ le̍. 
Bōōndi̍i̍ tɔ̄ɔ̄nda᷄ŋndo̍ ō kōmāl nya̍ ve̍ Mɛ̄lɛ̄ka̍ nɔ̄lā mbō chɔ᷄m nɛ̄i̍ nya̍ lōōkū mī lā 
hɛ̄lu᷄ŋ le̍ni̍ŋ ndo̍. Ndu̍ yɔ̍nūŋ ni̍ māā kpāāyāa̍ nya̍ lūēīyo̍ mī lā si᷄m a̍ dīāllūŋ kālā. 

Sīlāa̍ a̍ nyɛ ̄dīāā lāsōōlu̍u̍wo̍ dīo̍o̍ o̍kɔɔ̄ ̄
14Le̍la̍ŋ chāāŋāā nīāā wa̍nāā lāāla᷄ŋnda̍, bālā nyāla̍ wa᷅ o̍ sūɛ̍i̍ nyɛ̄m chēle̍ŋ sōōlūū 
ni᷄ŋ te̍. 

15I̍ cho̍ nya̍ dīōmnda̍ŋ nda᷅ŋ dīmūllo̍ māā wānāa̍ si̍nā i̍sɔ̍ɔ̍ pɛ̍ŋgu̍. Nya̍ pi̍la̍ lā kīōlu̍ 
di̍ōmndā ya̍ I̍ chō la᷅ŋ dīmīo̍o̍ la̍ŋ īyāma̍ tē lā cho̍ o̍ nɛ̄ī le̍. 

16Tē ŋ̄ cha᷄l nyɛ̄ dīāā wānāā lāāla᷄ŋnda̍ dīo̍o̍ pɛ̍, ŋ̄ chu̍a̍ tāālāa̍ ŋ̄ me᷄l Mɛ̄lɛ̄ka̍ ba̍li̍ka̍ 
le̍ ndu̍, ŋ̄ pīɛ̍i̍ Mɛ̄lɛ̄ka̍ le̍ mbō dɔ̄ū ndu̍ sa̍lā, ŋ̄ ko᷄l. Lā sīnā māā wānā o̍ wāna̍ ko᷅l 
le̍ni̍ŋ, mɛ̄ɛ̍ kōo̍ma̍ Ki̍li̍tīa̍ŋ na̍a̍ ŋ̄ chō ma̍ŋ ko̍lɔ̄ɔ̍ vēllāa̍ vēllē ni̍. Ndu̍yɛ̍ o̍ ko̍ŋ kɔ̍ɔ̍lī, 
mī ŋ̄ chu̍a̍ bēe̍dīi̍yo̍ mī ŋ̄ yīmi̍ mī ŋ̄ pīɔ̄ūvi̍āŋ. Ndu̍yɛ̍, lā sīnā māā wānā o̍ wāna̍ de᷅ 
bēe̍dīi̍yo̍ ho̍ō pɛ̍, mɛ̄ɛ̍ dīāllu᷄ŋ Ki̍li̍tīo̍ŋ na̍a̍ ŋ̄ chō mu̍ŋ di̍o̍o̍ vēllāa̍ vēllē ni̍. 

17Na̍a̍ wānāā lāāla᷄ŋnda̍ mi̍ chē bɛ̄ɛ̄ ŋ̄ chō ta̍u̍, kɛ̍ ndu̍yɛ̍, dīālle̍ ī pīlɛ̍ kpe̍ na̍a̍ ŋ̄ 
chō ni̍. Kāni̍ fu̍u̍le̍, ō fūla̍ o̍ bēe̍dīi̍ pi᷅lɛ̍ na̍a̍ ŋ̄ yīmī ho̍ō mī ŋ̄ dīā lātūlu̍ wo̍ ni᷄ŋ. 

18Lā yīya̍ŋ ndɔ̍ a̍ wāŋnda̍ I̍sɔ̄lūɛ̄ī o̍kɔ̄ɔ̄, a̍ mɛ̄ɛ̍ nda̍ tōsā yɛ̍. Wānāa̍ hu᷅ŋ a̍ sa̍lāa̍ le̍ 
sōlīo̍o̍ o̍ ma̍āŋ Mɛ̄lɛ̄ka̍a̍ chōo̍ wa̍ ā sōli̍ pɛ̍, ō ti᷄ŋ ā dē, ā lōm ho̍ō o̍ ma̍āŋndo̍ chōo̍. 
Mɛ̄ɛ̍ o̍ nɛ̄īyo̍ ho̍ō ni᷄ŋ wāŋnda̍ ha̍ā sīmnu᷄ŋ nyɛ᷅ pīlɛ̍ a̍ ma̍āŋ Mɛ̄lɛ̄ka̍a̍. 

19Kɛ̍ ndu̍yɛ̍, tē I̍ di̍mi̍ he̍ī pɛ̍, bāā dīmīo̍o̍ ya̍ di̍mi̍ ko̍ŋ ni̍ māā, nyɛ̄m wāŋnda̍ chu̍a̍ 
māā Mɛ̄lɛ̄ka̍ā ndā mā sōōlūū mu̍ŋ ndo̍ŋ, mɛ̄ɛ̍ Mɛ̄lɛ̄ka̍ nyɛ̄m mu᷅ŋ chō ni̍? Ndu̍yɛ̍, 
bāā dīmīo̍o̍ cho̍ ko̍ŋ ni̍ māā sa̍lā nda̍ yɔ̄ŋgū ko̍ŋ o̍ nyɛ̄m mu᷅ŋ ndo̍ māā sa̍lā 
kpe̍e̍kpe̍i̍yo̍ o̍ cho̍ ni̍? 

20Ō cho̍ ko̍ŋ kpo̍so̍ŋ te̍. Nyɛ̄ ya̍ I̍ cho̍ dīmīo̍o̍ wo̍ cho̍ ni̍ māā, sa̍lālā nda̍ sōlī o̍ 
ma̍āŋndā nyɛ̄m nda̍ sōōlūū mu̍ŋ ndo̍ŋ chōo̍ la̍ŋ, sa̍lālā lāŋ, mɛ̄ɛ̍ nyi̍nāā wɔ̄ɔ̍ŋnda̍ 
nda̍ ke̍ la̍ŋ ni̍. Ō cho̍ Mɛ̍lɛ̄ka̍ le̍ nda̍ ke̍ le̍. Tē nyɛ̄m mu᷅ŋ ŋ̄ wa̍ yɛ̄ le̍ nyi̍nāā wɔ̄ɔ̍ŋnda̍ 
pɛ̍, mɛ̄ɛ̍ I̍ ye̍e̍ma̍ nya̍ nyi̍nāā wɔ̄ɔ̍ŋnda̍ mī lā sīmnu᷄ŋ wa̍nāā pīlɛ̍ le̍. 

21Wānā che᷅l mā dē nyɛ̄ dīāā wānāā lāāla᷄ŋnda̍ mā ko̍l a̍ tāālā ko̍ŋ, o̍ ko̍ŋ kɔ̍ɔ̍lī, mā 
ko̍l vɛ̄lɛ̄ a̍ tāāla̍ nyi̍nāā wɔ̄ɔ̍ŋnda̍ le̍. Wānā di᷅ be̍e̍dīi̍ nyɛ̄ dīāā wānāā lāāla᷄ŋnda̍, 
ndu̍yɛ̍ mā sɔ̍ɔ̍ŋgu̍u̍ vɛ̄lɛ̄ le̍ nyɛ̄ dīāā nyi̍nāā wɔ̄ɔ̍ŋnda̍ dīo̍o̍ le̍. 

22Tē ŋ̄ tōsa̍ le̍nde̍ pɛ̍, Māsānɔ̄ɔ̍ Mɛ̄lɛ̄ka̍ dɔ̄ūnu᷄ŋ tu̍mbe̍ a̍ na̍a̍. Bāā yīya᷄ŋndo̍ nya̍ 
yīya̍ŋ yɛ̍ ni̍ māā ŋ̄ nɔ̄ kpāāyāa̍ mbo̍ hīāū a̍ ndu̍? 

Nyɛ ̄o̍ nyɛ ̄na̍a̍ ŋ̄ tōsa̍ ō wa̍ le̍ mī wāŋnda̍ ke̍ Mɛl̄ɛk̄a̍ bɛɛ̄l̄e̍ŋ 
23Wāŋnda̍ ā pūm ā dīmi̍ māā, ŋ̄ nɔ̄ di̍ mī ŋ̄ tōsa̍ nyɛ̄ o̍ nyɛ̄ fe̍e̍. Ī chō tōnya̍ le̍nde̍. 
Kɛ̍ ndu̍yɛ̍, ō cho̍ nyɔ̍ɔ̍ŋ fa̍ū le̍ wānā sɔ̍lā ma̍lāa̍ lēni᷄ŋ te̍. Wāŋnda̍ ā pūm ā dīmi̍ 
māā, ŋ̄ nɔ̄ di̍ mī ŋ̄ tōsa̍ nyɛ̄ o̍ nyɛ̄ fe̍e̍, kɛ̍ ndu̍yɛ̍, ō cho̍ nyɔ̍ɔ̍ŋ fa̍ū le̍ ŋ̍ nɔ̍lā mī ŋ̄ hīvi̍ 
wāŋndo̍ lāchī o̍ lāāla᷄ŋ ndɔ̄ɔ̍ ni᷄ŋ te̍. 

24Wānā o̍ wānā, ō cho̍ ko̍ su̍ɛ̍i̍ ma̍lā nu̍m nu᷄m pīlɛ̍ kpe̍ ve̍ le̍ ŋ̄ tōsā le̍. Nyɛ᷄ ma̍lā 
cha̍a̍ŋāā nūmnda̍ wo̍ ndu̍ ŋ̄ tōsā ni̍. 

25Lā dīā vi̍sīŋ nda̍ pīsī o̍ lɔ̍ɔ̍la̍ŋ ni᷄ŋ ndo̍ŋ, ō cho̍ ta̍nā le̍. Kɛ̍ ndu̍yɛ̍, lā nɔ̍ mī lā 
nyūna̍ bā nda̍ chɛ᷄ŋ a̍ mu̍ŋ ndo̍ le̍, yɔ̄ŋi̍ o̍ pa̍la̍ kɔ᷅ltā nyāla̍ŋ. 

26Kāni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, “Chi̍e̍ēŋndo̍ ni̍, a̍ nyɛ̄ o̍ nyɛ̍ cho̍ lēni᷄ŋ, 
Māsānɔ̄ɔ̍ Mɛ̄lɛ̄ka̍ nɔ̍ ni̍.” 

27Tē ō wa̍ pɛ̍ mī wāna̍ cho̍ wa᷅na̍ Mɛ̄lɛ̄ka̍ le̍ wo̍, ō vēēlu̍ nu̍m le̍ nyɛ̄ dīa̍a̍, ndu̍yɛ̍, 
mā kɛ̍ɛ̍si̍a̍a̍ le̍ mā dē pɛ̍, mɛ̄ɛ̍ di̍o̍ nyɛ̍ dīāā o̍ ke᷅ nu̍m ndo̍. Kɛ̍ ndu̍yɛ̍, nyu̍nā bā o̍ 
chɛ᷄ŋ a̍ ndu̍ wo̍ le̍, yɔ̄ŋi̍ i̍ pa̍la̍ kɔ᷅l nūmndo̍. 

28Kɛ̍, tē wāŋndo̍ ō dīmu̍l nu̍m pɛ̍ āā, “Nyɛ̄ dīāā sa̍lāa̍ cho̍ ho̍ō ni̍,” mɛ̄ɛ̍ di̍ā lɛ̄ nyɛ̄ 
dīāā kōŋ te̍, le̍ wāna̍ di̍mu̍l nu̍m ko̍ŋ ndo̍, ndu̍yɛ̍ vɛ̄lɛ̄, yɔ̄ŋi̍ i̍ pa̍la̍ kɔ᷅l ndɔ̄ɔ̍. 

29Nūm nūm ō cho̍ ma̍chu̍a̍ā māā yɔ̄ŋi̍ i̍ pa̍la̍ kɔ᷅l nūmndo̍ le̍. Kɛ̍, le̍ yɔ̄ŋi̍ i̍ pa̍la̍ kɔ᷅l 
wānā ko̍ŋ. Kɛ̄lɛ̄ŋgāā mī lā dīmi̍ dɔ̍ɔ̍ āā, “Bāā le̍ yɔ̄ŋi̍ o̍ pa̍la̍ kɔ᷅l ndɔ̄ɔ̍, mɛ̄ɛ̍ ko̍ŋ 
ku̍u̍nā ya̍ nyɛ̄ ya̍ I̍ nɔ̍ di̍ le̍ mī I̍ to̍sa̍ wo̍ tōsāa̍ ni̍? 

30Nyɛ̄ dīāā ya̍ I̍ me̍l Mɛ̄lɛ̄ka̍ ba̍li̍ka̍ le̍ ndu̍ wō, wānā o̍ wānā nɔ̍ mbō pɛ̄ɛ̄sā ya̍ le̍ 
ndu̍ di̍o̍o̍ le̍. Kāni̍ fo̍ndōle̍, I̍ me̍l Mɛ̄lɛ̄ka̍ ba̍li̍ka̍ le̍ ndu̍.” 

31Kɛ̍ ndu̍yɛ̍, ō bɛ̄nda̍ nyɛ̄ o̍ nyɛ̄ nya̍ tōsa̍, ō wa̍ o̍ nyɛ̄ dīāā nya̍ dīā wo̍ ni᷄ŋ ni̍, o̍ nyɛ̄ 
nya̍ kōl lo̍ ni᷄ŋ ni̍, lā tōsa̍ ndi̍ le̍ hāli̍ kpe̍ŋ mī wāŋnda̍ a̍ ke̍ Mɛ̄lɛ̄ka̍ bɛ̄ɛ̄le̍ŋ ta̍u̍. 

32Lā to̍sā mī ka̍ā nyāa̍ ō tɛ̄ɛ̄mbu̍u̍ wānā o̍ wānā kɔ̍l te̍, ō wa̍ Chu̍ūnɔ̄, ō wa̍ wa̍nāa̍ 
cho̍ a̍ Chu̍ū le̍ wa̍, ō wa̍ ku̍ndā wānāā lāāla᷄ŋa̍a̍ Mɛ̄lɛ̄ka̍a̍ ni̍. 

33Ka̍ā nyāa̍ ō wa̍ mɛ̄ɛ̍ ka̍ā nūu̍ ō chō nu̍a̍ā yɛ̍. Pɛ̄ŋgu̍ o̍ pɛ̄ŋgu̍ I̍ cho̍ kīndīo̍o̍ le̍ mī 
wānā o̍ wānā hi̍ni̍ kɔ̄l a̍ ka̍ā nūu̍. Ndu̍yɛ̍, ō cho̍ tɔ᷅nɔ̍ ni̍ ya̍ pi̍la̍ le̍ ya̍ I̍ ki̍ndī le̍ 
nūūwā le̍. Nyɛ̍ wa᷅ tɔ̍nɔ̄ɔ̍ le̍ wānā o̍ wānā wo̍ ndu̍ ya̍ ki̍ndī le̍ tōsāa̍ ni̍ le̍ hāli̍ kpe̍ŋ 
mā sɔ̄la̍ pīōŋɔ̄ɔ̍. 

Kɔ̄li̍ŋtīāŋ Tāso̍o̍ 11 

1Lā chu̍a̍ ka̍ā nūu̍, mɛ̄ɛ̍ ya̍ chu̍a̍ nu̍a̍ā ka̍a̍ Ki̍li̍tīo̍o̍ yɛ̍. 

Mɛɛ̄ ̍wāŋnda̍ nɔ ̄mā wa̍ o̍ bɔŋ̄a᷅ŋnda̍ Mɛl̄ɛk̄a̍la̍ŋ niŋ᷄ yɛ ̍
2I̍ cha̍ndu̍ nya̍ ta̍u̍ le̍ mɛ̄ɛ̍ nya̍ chu̍a̍ ka̍ā nūu̍ yɛ̍. Ndu̍yɛ̍, pɛ̄ɛ̄kūlā ya̍ I̍ sɔ̍la̍ mi̍ I̍ hi̍vī 
nāa̍ nya̍ chūā la̍ŋ, mi̍ lā chūā pɛ̄ɛ̄kūlā lāŋ. 

3O̍ ko̍ŋ kɔ̍ɔ̍lī, I̍ hɛ̍na̍ŋ nya̍ mī lā sīna̍ pɛ̄ŋgu̍ māā Ki̍li̍tī ndu̍ cho̍ wānā pɔ̍nɔ̍ɔ̍ bōlle̍ŋ 
ni̍. Ndu̍yɛ̍, wānā la̍nɔ̍ɔ̍ ndu̍ ndu̍ wāna̍ cho̍ ndu̍ bōlle̍ŋ ndo̍ cho̍ pɔ̍nɔ̍ ndɔ̄ ni̍. Ndu̍yɛ̍, 
Ki̍li̍tī wāna̍ cho̍ ndu̍ bōlle̍ŋ ndo̍ cho̍ Mɛ̄lɛ̄ka̍ ni̍. 

4Le̍la̍ŋ, tē wānā pɔ̍nɔ̍ɔ̍ ō wa̍ Mɛ̄lɛ̄ka̍ pīɛ̄īyo̍ pɛ̍, kɛ̄lɛ̄ŋgāā mbō wa̍ wāŋnda̍ Yōōŋgū 
Kɛ̄ndɛ̍ Mɛ̄lɛ̄ka̍a̍ dīmūllo̍ pɛ̍, ō wo̍u̍nu᷄ŋ nyɛ᷅ o̍ nyɛ̄ o̍ lēbōl te̍. Tē ō wōūnu̍ŋ nyɛ᷅ o̍ 
nyɛ̄ o̍ lēbōl pɛ̍, mɛ̄ɛ̍ ō tɛ̄ɛ̄mbu̍u̍ Ki̍li̍tī, o̍ cho̍ ndu̍ bōlle̍ŋ ndo̍ lābɛ̄ɛ̄. 

5Kɛ̍ ndu̍yɛ̍, wānā la̍nɔ̍ɔ̍ ndu̍, tē ō wa̍ Mɛ̄lɛ̄ka̍ pīɛ̄īyo̍ pɛ̍, kɛ̄lɛ̄ŋgāā mbō wa̍ wāŋnda̍ 
Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍ pɛ̍, ō nɔ̄ mbō kūmbū bōlle̍ŋ. Tē ō kūmbu̍ bo᷅lle̍ŋ 
fɛ̍ɛ̍ŋ te̍, mɛ̄ɛ̍ ō tɛ̄ɛ̄mbu̍u̍ pɔ̍nɔ̍ ndɔ̍, o̍ cho̍ ndu̍ bōlle̍ŋ ndo̍ lābɛ̄ɛ̄. Wānā la̍nɔ̍ ku̍mbū 
bo᷅lle̍ŋ te̍ wo̍ nda̍ wānā la̍nɔ̍ ki̍lī ho̍ō yīīŋnde̍ pa̍ku̍ māā wānāa̍ ke̍ī ti̍ɔ̍mɔ̄ɔ̍ le̍ nyɛ̄ 
sɔ̄lāa̍ wa̍ wa̍, nyɛ̄ pīlɛ̍ kpe̍ nda̍ chō ni̍. 

6Tē wānā la̍nɔ̍ɔ̍ kɛ̄ɛ̍ le̍ bōlle̍ŋ kūmbɔ̄ɔ̍ pɛ̍, mɛ̄ɛ̍ ō sēndi̍ ni̍ko̍ bo᷅lle̍ŋ wā. Ī chō sūɛ̍i̍ 
lāsi̍ɔ̍mbu̍ le̍ mī wānā la̍nɔ̍ɔ̍ ō sēndi̍ bōlle̍ŋ. Le̍ he̍ī, ō nɔ̄ mbō kūmbū bōlle̍ŋ. 

7Wānā pɔ̍nɔ̍ɔ̍, ndu̍ nɔ̍ mbō kūmbū lēbōl te̍. Kāni̍ fu̍u̍le̍, wānā pɔ̍nɔ̍ɔ̍, ndu̍ cho̍ 
vēla̍ŋ Mɛ̄lɛ̄ka̍a̍ ni̍, ndu̍yɛ̍, ndu̍ chɔ̍m mɛ̄ɛ̍ Mɛ̄lɛ̄ka̍ chō yɛ̍ ni̍. Wānā la̍nɔ̍ɔ̍ yɛ̄, ndu̍ 
chɔ̍m mɛ̄ɛ̍ wānā pɔ̍nɔ̍ɔ̍ chō yɛ̍ ni̍. 

8Ō cho̍ pa̍ā wānā la̍nɔ̍ɔ̍ le̍ Mɛ̄lɛ̄ka̍ sōli̍ mbo̍ tōōsīāā wānā pɔ̍nɔ̍ɔ̍ le̍. Pāā wānā 
pɔ̍nɔ̍ɔ̍ o̍ chu̍a̍ ni̍ mbo̍ tōōsīāā wānā la̍nɔ̍ɔ̍. 

9Ndu̍yɛ̍, ō cho̍ po̍o̍ le̍ Mɛ̄lɛ̄ka̍ tōōsi̍a̍a̍ le̍ wānā la̍nɔ̍ɔ̍ le̍. Wānā la̍nɔ̍ɔ̍ Mɛ̄lɛ̄ka̍ tōōsi̍a̍a̍ 
le̍ pōo̍ ni̍. 

10Le̍ sa̍bū kōŋ, wānā la̍nɔ̍ɔ̍ nɔ̍ ni̍ mbō kūmbū bōlle̍ŋ, ndu̍yɛ̍ vɛ̍lɛ̄ le̍ mī ki̍i̍la̍a̍ 
Mɛ̄lɛ̄ka̍a̍ sīna̍. Ko̍ŋ chɔ᷅m ni̍ māā o̍ kpāāya̍ pɔ̍nɔ̍ ndɔ̄ɔ̍ bɛ̄ŋgu̍ o̍ cho̍ ni̍. 

11Kɛ̍ ndu̍yɛ̍, ha̍a̍a̍ mi̍ ŋ̄ wā wānāā pīlɛ̍ na̍a̍ Māsānɔ̄ɔ̍ Mɛ̄lɛ̄ka̍ wa̍ā, wānā la̍nɔ̍ɔ̍ nɔ̍lā 
mbō si᷄m a̍ bā ndɔ̄ le̍, mɛ̄ɛ̍ mbō wa̍ dīōm pīlɛ̍ nda̍ wānā pɔ̍nɔ̍ɔ̍. Le̍nde̍ ko̍ni̍, wānā 
pɔ̍nɔ̍ɔ̍ nɔ̍lā mbō si᷄m a̍ bā ndɔ̄ le̍, mɛ̄ɛ̍ mbō wa̍ dīōm pīlɛ̍ nda̍ wānā la̍nɔ̍ɔ̍. 

12Kāni̍ fu̍u̍le̍, o̍ wānā pɔ̍nɔ̍ɔ̍ ni᷄ŋ wānā la̍nɔ̍ɔ̍ fūla̍ o̍ kāndɔ᷄ŋndo̍ ni̍. Le̍nde̍ ko̍ni̍, o̍ 
wāŋ lāāndūa̍a̍ ni᷄ŋ pūa̍a̍ chō fūlāa̍ pɛ̍ŋgo̍o̍ ho̍ō ni̍. Mɛ̄lɛ̄ka̍ yɛ̄, mi̍ ndu̍ wa᷅ vɛ̄lɛ̄ wāna̍ 
to̍o̍si̍a̍a̍ nda̍ a̍ nyɛ̄ o̍ nyɛ̄ fe̍e̍ wo̍. 

13Nya̍ pi̍la̍ lā kīōlu̍ su̍ɛ̍i̍ he̍ī īyāma̍, tē ō wā o̍ bɛ̄ndāā mī wānā la̍nɔ̍ɔ̍ lūɛ̄ī o̍ bɔ̄ŋa᷅ŋ 
pīɛ̄īyāa̍ Mɛ̄lɛ̄ka̍a̍ ni᷄ŋ bo̍llē fo̍ndō. 

14Mɛ̄ɛ̍ Mɛ̄lɛ̄ka̍ tōōsi̍a̍a̍ chi̍e̍ēŋ kālāa̍ kpe̍e̍kpe̍i̍ yɛ̍, ō nɔ̄ mbō pɛ̄ɛ̄ku̍ nya̍ māā ō chō 
sūɛ̍i̍ lāsi̍ɔ̍mbu̍ le̍ mī wānā pɔ̍nɔ̍ɔ̍ ō mānda̍ yīīŋnde̍ māā wānā la̍nɔ̍. 

15Kɛ̍ ndu̍yɛ̍, le̍ wānā la̍nɔ̍ɔ̍ ndu̍ ndu̍, ō chō sūɛ̍i̍ lēbɛ̄ɛ̄ tē ō nɔ̄ yīīŋnde̍ le̍nde̍ ta̍u̍ 
pɛ̍. Mɛ̄lɛ̄ka̍ ke̍ ndu̍ yīīŋnde̍ ta̍u̍ le̍ ndu̍ kūmbɔ̄ɔ̍. 

16Kɛ̍ ndu̍yɛ̍, tē wānā o̍ wānā wa̍ pɛ̍ mbō sɛ̄ɛ̄ŋgi̍a̍a̍ pɛ̄ɛ̄kōo̍ ho̍ō pɛ̍, mɛ̄ɛ̍ nyɛ̄ pīlɛ̍ 
kpe̍ ya̍ nɔ̍ ni̍ mī di̍mu̍l wānā ko̍ŋ. Ndu̍ cho̍ ni̍ māā na̍a̍ ni̍ a̍ Ku̍ndālā wānāā 
lāāla᷄ŋa̍a̍ Mɛ̄lɛ̄ka̍a̍, ŋ̄ nɔ̍ nɛ̍ī che᷅le̍ŋ o̍ ho̍ō kɔ̄ɔ̄lī le̍ Mɛ̄lɛ̄ka̍ pīɛ̄īyo̍ lēchōo̍ le̍. 

A̍ nyɛ ̄dīāā wānāā lāāla᷄ŋnda̍ o̍kɔɔ̄ ̄
(Māa̍ti̍u̍ 26:26-29; Ma̍kī 14:22-25; Lu̍kū 22:14-20) 

17Sɔ̄ɔ̍ŋ ya̍ cho̍ mu᷅ŋ ni᷅ŋ hūnɔ̄ɔ̍ īsɔ̄ɔ̍ nāa̍ nya̍ chūā a̍ mu̍ŋ o̍kɔ̄ɔ̄ wo̍ŋ, lā sīna̍ pɛ̍ŋgu̍ 
māā ō cho̍ sɔ̍ɔ̍ŋ ya̍ I̍ cha̍ndu̍ nya̍ lēni᷄ŋ kpo̍so̍ŋ te̍ ŋ̍ cho̍ le̍. Kāni̍ fu̍u̍le̍, bɔ̄ŋa᷅ŋndā 
nya̍ chō la̍ŋ bīyɔ̄ɔ̍ le̍ Mɛ̄lɛ̄ka̍ pīɛ̄īyo̍ la̍ŋ, dɛ̍nɛ̍ wɔ̍ɔ̍ŋndo̍ la̍ cho̍ nya̍ hīōūwɔ̄ɔ̄ chūū, 
a̍ dɛ̍nɛ̍ kɛ̍ndɔ̄ɔ̍. 

18Ī tāse̍i̍ pe̍kēkē, ā dīmu̍l la̍ māā nya̍ ku̍ndā wānāā lāāla᷄ŋnda̍ māā tē lā chūūŋgi̍āŋ 
o̍ bɔ̄ŋa᷅ŋnda̍ŋ ni᷄ŋ pɛ̍, lā pīɔ̄ūvi̍āŋ ku̍ndāla̍ŋ yɛ̍ yɛ̍. Ndu̍yɛ̍, I̍ la̍a̍la̍ŋ māā sɔ̄ɔ̍ŋ ka̍la᷄ŋ 
ŋ̄ ti᷄ŋ ŋ̄ chō tōnya̍. 

19Pīɔ̄ūvi̍āŋ kālāa̍ ndu̍ ndu̍ le̍, ō nɔ̄ le̍ yɔ̄nɔ᷄ŋndo̍ nya̍ tɛ̄ɛ̄ŋ. Kāni̍ fo̍ndōle̍, ko̍ŋ to̍sā 
ni̍ mī wānā si̍na̍ wānāa̍ cho̍ kpe̍e̍kpe̍i̍ o̍ nɛ̄ī ya̍. 

20Bɔ̄ŋa᷅ŋndā nya̍ bīī la̍ŋ ku̍ndā, le̍ nyɛ̄ dīa̍a̍ wānāā lāāla᷄ŋnda̍ dīo̍o̍ wo̍ ō cho̍ nyɛ̄ 
dīāā wānāā lāāla᷄ŋ kpe̍e̍kpe̍i̍ le̍ nya̍ dīā ko̍ŋ te̍. Nyɛ̄ nyā che᷅le̍ŋ pɔ̍ nya̍ tōsā ko̍ŋ 
ni̍. 

21Sa̍bū ya̍ I̍ di̍mi̍ le̍nde̍ wo̍ cho̍ ni̍ māā, tē lā cha᷄l le̍ nyɛ̄ dīa̍a̍ ho̍ō dīo̍o̍ pɛ̍ lā chu᷅m 
mī chāāŋāā nyāa̍ kpo̍u̍ a̍ hi᷅ŋ te̍. Mɛ̄ɛ̍ nyɛ̄ ko᷄ŋ cho̍ tōsāa̍ ni̍ mī wāŋnda̍ ā pūm ā lō 
a̍ yīa̍a̍ŋ. Wāŋnda̍ ā pūm ā sɔ̍lā nyɛ᷅ o̍ nyɛ̄ le̍ kōlɔ̄ɔ̄ le̍, kɛ̍ mī ā pūm ā kōl mī mā bīī 
nda̍. 

22Lā nɔ̄ chīɛ̄īlā nyāla̍ yɛ̍ yɛ̍la̍ŋ. Vɛ᷅ lā di᷅ nyɛ̄ nyā di̍a̍a̍ lo̍ŋ mī lā ko᷄l lo̍ŋ te̍? Tē lā wa̍ 
ka̍ā wɔ̄ɔ̍ŋ wāā le̍nde̍ to̍sāa̍ pɛ̍, mɛ̄ɛ̍ lā chu̍e̍ ku̍ndā wānāā lāāla᷄ŋa̍a̍ Mɛ̄lɛ̄ka̍a̍ māā 
nyɛ̄ kpe̍e̍kpe̍i̍ le̍. Ndu̍yɛ̍, wānāā lāāla᷄ŋa̍a̍ cho̍ nya̍ tɛ̄ɛ̄ŋ ma̍ wā ā tāmbɛ̍i̍ ya̍, mɛ̄ɛ̍ 

nda̍ nya̍ chō Si̍ɔ̍mbu̍la̍ŋ tūsīo̍o̍ ni̍. Tē he̍ī wa̍ yɔ̄nɔ᷄ŋndo̍ pɛ̍, lā nɔ̄ o̍ kɔ̄l, vɛ̄ɛ̄ ya̍ I̍ 
di̍mī yɛ̍ a̍ ndi̍ o̍kɔ̄ɔ̄? Bāā mī cha̍ndu̍ nya̍? I̍ che̍ndū nya̍ kpo̍so̍ŋ te̍. 

23Nyɛ̄ Māsānɔ̄ɔ̍ Mɛ̄lɛ̄ka̍ pɛ̄ɛ̄ku̍ ya̍ wo̍, ndu̍ ya̍ bɛ̍ɛ̍ ya̍ I̍ pɛ̍ɛ̍ku̍ nya̍ ni̍, māā nyūmmā 
nda̍ pīsi̍ Māsānɔ̄ɔ̍ Chi̍i̍sū wānāā bɛ̄ndūa̍a̍ o̍ bā wa̍ŋ, ndu̍ Ma̍sānɔ̄ɔ̍ mbo̍ chūā 
bēe̍dīi̍yo̍. 

24Mɛ̄ɛ̍ o̍ chu̍a̍, mbo̍ mēl Mɛ̄lɛ̄ka̍ ba̍li̍ka̍ le̍ ndu̍. O̍ ko̍ŋ kɔ̍ɔ̍lī, mbo̍ yīmī ndu̍ būŋga᷄ŋ. 
Mbo̍ dīmūl bu̍ɛ̍i̍yāā ndūa̍a̍ āā, “Dīāllūŋ nu᷄ŋ cho̍ mu᷅ŋ ni̍. Mu̍ŋ cho̍ ŋ̄ yɔ̄ŋga᷄ŋ le̍ nya̍ 
ni̍. Lā wa̍ he̍ī tōsāa̍ le̍ lōōnɔ᷄ŋndo̍ a̍ ya̍.” 

25Chīīyo̍ nyɛ̄ dīa̍a̍ dīo̍o̍, le̍nde̍ ko̍ni̍ vɛ̍lɛ̄, mbo̍ chūā tāālāa̍ a̍ mūɛ̄īya̍ŋ lēni᷄ŋ. Mɛ̄ɛ̍ o̍ 
chu̍a̍, mbo̍ dīmūl nda̍ āā, “Ma̍ŋ ma̍ cho̍ kpe̍ma̍ sɛ̍nɛ̄ī Mɛ̄lɛ̄ka̍ yīi̍ nda̍ ŋ̄wāŋndā 
chīe̍e̍ wo̍ ni̍. Ndu̍yɛ̍, a̍ kōo̍ma̍ nīa̍ŋ kpe̍ma̍a̍ ho̍ō yīīnu̍ŋ ni̍. Pɛ̄ŋgu̍ o̍ pɛ̄ŋgu̍ nya̍ wa̍ 
he̍ī tōsāa̍ pɛ̍, lā tōsa̍ ndi̍ le̍ lōōnɔ᷄ŋndo̍ a̍ ya̍.” 

26Mbō lo̍ o̍ ko̍ŋ le̍nde̍ ha̍a̍a̍, mī Māsānɔ̄ɔ̍ mīīŋgu̍ na̍ŋ, pɛ̄ŋgu̍ o̍ pɛ̄ŋgu̍ nya̍ dē 
bēe̍dīi̍yo̍ ho̍ō pɛ̍, ndu̍yɛ̍ mī lā ko᷄l mūɛ̄īya̍ŋ ma᷅ŋ pɛ̍, mɛ̄ɛ̍ wu̍ Māsānɔ̄ɔ̍ vī wo̍ ndu̍ 
nya̍ chō ko̍ŋ chɔ̄mndo̍ ni̍. 

27Le̍la̍ŋ, wānā o̍ wāna̍ de᷅ bēe̍dīi̍ Māsānɔ̄ɔ̍ Mɛ̄lɛ̄ka̍ wo̍ ho̍ō pɛ̍ ndu̍yɛ̍, mbō ko᷄l 
mūɛ̄īmā ndūa̍ŋ ma᷅ŋ o̍ nɛ̄i̍ tɛ̍ɛ̍mbūū ndu̍ lābɛ̄ɛ̄ wo̍ ni᷄ŋ pɛ̍, mɛ̄ɛ̍ dīāllu᷄ŋ Māsānɔ̄ɔ̍ 
Mɛ̄lɛ̄ka̍ŋ a̍ kōo̍ma̍ ndūa̍ŋ o̍ tɛ̄ɛ̄mbu̍u̍ lābɛ̄ɛ̄ ni̍. 

28Le̍la̍ŋ, wānā o̍ wānā lɔ̍ɔ̍ pa̍ ŋ̄ dīā bēe̍dīi̍yo̍ ho̍ō, ndu̍yɛ̍ mā ko̍l mūɛ̄īya̍ŋ ma᷅ŋ, 
mɛ̍ɛ̍ndīa̍ŋ fɛ̍lɛ̍ŋ o̍ kɔ̄l nūmndo̍ ni᷄ŋ. 

29Wānā o̍ wāna̍ chu̍e̍ bēe̍dīi̍yo̍ ho̍ō, a̍ mūɛ̄īya̍ŋ ma᷅ŋ, māā Māsānɔ̄ɔ̍ dīāllu᷄ŋ ndɔ᷄ŋ 
te̍, mbō lo̍ o̍ ko̍ŋ mbō dē ndu̍, ndu̍yɛ̍, mbō ko᷄l ma̍ŋ pɛ̍, bōōndi̍i̍ o̍ cho̍ wā ndu̍ 
dīo̍o̍, mbō wa̍ ma̍ŋ kōlɔ̄ɔ̍ ve̍, mɛ̄ɛ̄ ō tōsa̍ mi̍ Mɛ̄lɛ̄ka̍ kīlūl ndu̍ yāmɛ̍i̍. 

30Le̍ sa̍bū kōŋ bɛ̍ɛ̍, nya̍ pūmnda̍ ā ka̍ ka̍ cho̍ nāāla̍ŋ ni̍, mi̍ ā ka̍ ka̍ wa᷅ ā nɔ̍ kpa̍a̍yā 
le̍. Ndu̍yɛ̍, le̍ sa̍bū kōŋ ā pūm ā chō pīɔ̍mnda̍ŋ ni̍. 

31Tē ō wa̍ pɛ̍ mī na̍a̍ pi̍la̍ ŋ̄ mɛ̄ɛ̄ndi̍a̍ŋ fɛ̍lɛ̍ŋ o̍ kɔ̄ltā nāāla̍ŋ ni᷄ŋ, Mɛ̄lɛ̄ka̍ ki̍lūl lɛ̍ na̍a̍ 
īyāma̍ le̍. 

32Le̍ sa̍bū Māsānɔ̄ɔ̍ Mɛ̄lɛ̄ka̍ kīlūl na̍a̍ yāmɛ̍i̍, ndu̍yɛ̍ mbō hāndu̍ na̍a̍ nyɛ̄ nɛ̄īyāa̍ 
chōo̍ wo̍ cho̍ ni̍ māā, ō wo̍ū lɛ̍ na̍a̍ o̍ nyɛ̄ nɛ̄īyāā ni᷄ŋ la̍tu̍lu̍ a̍ wānāa̍ la̍a̍la̍ŋ a̍ ndu̍ 
le̍ wa̍ le̍. 

33Le̍la̍ŋ, chāāŋāā nīa̍a̍, tē lā chūūŋgi̍āŋ le̍ nyɛ̄ dīāā wānāā lāāla᷄ŋnda̍ dīo̍o̍ pɛ̍, lā 
chūma᷅ŋ. 

34Wāna̍ yīa̍a̍ŋ mā wa̍ nɛ̄ī pɛ̍, wānā ko̍ŋ ō di̍o̍ fɛ̍lɛ̍ŋ nyɛ̍ dīa̍a̍ o̍ chīɛ̄ī ndɔ̄ɔ̍. Ko̍ŋ to̍sa̍ 
ni̍, tē lā chūūŋgi̍āŋ le̍ nyɛ̄ dīa̍a̍ ho̍ō dīo̍o̍ pɛ̍, wānā o̍ wānā to̍sā mī Mɛ̄lɛ̄ka̍ kīlu̍l 
ndu̍ īyāma̍, ndu̍yɛ̍ mbō tūsi̍ ndu̍ nyɛ̄ pālāa̍ chōo̍ le̍. Sɔ̄ɔ̍ŋ ŋ̄ pīlɔ᷅ŋ mu̍ŋ mu̍ŋ, tē I̍ 
hi᷅ŋ pɛ̍, I̍ hu̍ŋ bɛ̍ɛ̍ndīāā mu̍ŋ. 

Kɔ̄li̍ŋtīāŋ Tāso̍o̍ 12 

Nyɛm̄ Nyin̍a̍ Kāsi ̍Mɛl̄ɛk̄a̍a̍ kē wa̍nāā lāāla᷄ŋnda̍ wo̍ŋ 
1O̍ ko̍ŋ kɔ̍ɔ̍lī, sīlāa̍ cho̍ ho̍ō a̍ nyɛ̄m Nyi̍na̍ Kāsi̍ Mɛ̄lɛ̄ka̍a̍ ō kē wa̍nāā lāāla᷄ŋnda̍ 
wo̍ŋ ni̍. Chāa̍ŋāā nīāā wa̍nāā lāāla᷄ŋnda̍, I̍ hɛ̍na̍ŋ mī lā sīna̍ pɛ̄ŋgu̍ nyɛ̍ kɛ̄ndɛ̍ī a̍ 
nyɔ̄ɔ̍ŋ mu᷅ŋ o̍kɔ̄ɔ̄. 

2Nya̍ pi̍la̍ lā sīnā māā bōōndi̍i̍ nya̍ a̍a̍ ve̍ wɔ̍ wa̍nāā lāāla᷄ŋ o̍ Ki̍li̍tī ni̍ŋ te̍ ve̍, ma̍ 
hūī nya̍ o̍ nɛ̄īla̍ fa̍ŋgā ni᷄ŋ le̍ mī lā sōōlu̍u̍ mɛ̄lɛ̄ka̍a̍ nɔ̍ ka̍ŋ yo̍o̍mū le̍ wa̍. 

3Le̍la̍ŋ, I̍ hɛ̍na̍ŋ nya̍ mī lā sīna̍ pɛ̍ŋgu̍ māā tē ō wa̍ pɛ̍ Nyi̍na̍ Kāsi̍ Mɛ̄lɛ̄ka̍a̍ cho̍ 
wāŋndo̍ kɔ̄ɔ̄lī ni̍, wānā ko̍ŋ ō nɔ̍lā pe̍sīŋ mbō yēi̍ Chi̍i̍sū le̍. Ndu̍yɛ̍, wāŋndo̍ ō nɔ̍lā 
mbō sɔ̄lɔ̍la̍ŋ māā Chi̍i̍sū kpe̍e̍kpe̍i̍ le̍ cho̍ Māsānɔ̄ɔ̍ le̍, mɛ̄ɛ̍ mī Nyi̍na̍ Mɛ̄lɛ̄ka̍a̍ ō 
wa̍ ndu̍ kɔ̄ɔ̄lī. 

4Nyɛ̄m Nyi̍na̍ Kāsi̍ Mɛ̄lɛ̄ka̍a̍ ō kē wa᷅ŋnda̍ wo̍ŋ, ŋ̄ chō su̍u̍la̍ŋ yɛ̍ yɛ̍, kɛ̍, Nyi̍na̍ Kāsi̍ 
Mɛ̄lɛ̄ka̍ pīlɛ̍ kōŋ ko̍ni̍ yɔ̍ŋgū mu̍ŋ kpo̍u̍ ni̍. 

5Nɛ̄īla̍ŋ lā chō ta̍u̍ le̍ Māsānɔ̄ɔ̍ Mɛ̄lɛ̄ka̍ sāāŋgīāllo̍, kɛ̍ ndu̍yɛ̍, Māsānɔ̄ pi᷅lɛ̍ kōŋ kpe̍ 
ko̍ni̍ na̍a̍ ŋ̄ chō sāāŋgīāllo̍ ni̍. 

6Wa̍lta̍ wāŋnda̍ tōsā le̍ Mɛ̄lɛ̄ka̍ la̍ŋ lā chō yɛ̍ yɛ̍, kɛ̍ ndu̍yɛ̍, Mɛ̄lɛ̄ka̍ pīlɔ̍ɔ̍ kpe̍, ndu̍ 
ko̍ni̍ ke᷅ wa̍nā o̍ wānā kpa̍a̍yāa̍ le̍ wa̍li̍ o̍ nɔ̍ le̍ tōsāa̍ wo̍ ni̍. 

7Nyi̍na̍ Kāsi̍ Mɛ̄lɛ̄ka̍a̍ chɔ᷄m kpāāya̍ ndɔ̄ɔ̍ o̍ wānā o̍ wānā ni̍ŋ le̍ wāŋnda̍ kpo̍u̍ 
ma̍lāa̍. 

8Wāŋndo̍ ō pūm, mī Nyi̍na̍ Kāsi̍ Mɛ̄lɛ̄ka̍a̍ ke̍ ndu̍ kpāāyāa̍ le̍ sɔ̄ɔ̍ŋ kɔ̄l kālo̍ŋ 
dīmīo̍o̍. Nyi̍na̍ Kāsi̍ Mɛ̄lɛ̄ka̍ pīlɛ̍ kōŋ kpe̍, mbō ke̍ wāŋndo̍ ō pūm kpāāyāa̍ le̍ sɔ̄ɔ̍ŋ 
dɛ̍nɛ̍ si̍na᷄ŋ dīmīo̍o̍. 

9Wāŋndo̍ ō pūm mī Nyi̍na̍ Kāsi̍ Mɛ̄lɛ̄ka̍ pīlɛ̍ kōŋ ō tōsa̍ mbō nɔ̄ lāāla᷄ŋ 
te̍ŋge̍le̍ŋndo̍ o̍ Mɛ̄lɛ̄ka̍ ni᷄ŋ le̍ sūɛ̍i̍ ī pūm tōsāa̍. Ō pūm mbō ke̍ ndu̍ kpāāyāa̍ le̍ 
wānāā lānāāwa̍ sīŋgīo̍o̍. 

10Ndu̍yɛ̍, ndu̍ Nyi̍na̍ Kāsi̍ Mɛ̄lɛ̄ka̍ kōŋ, ō ke̍ pɛ̍ wa᷅ŋndo̍ ho̍ō kpāāyāa̍ le̍ sɔ̄ɔ̍ŋ 
kɔ̄ndɔ̄fi̍llo̍ŋ tōsāa̍, ō ke̍ ho̍ō kpāāyāa̍ le̍ wāŋnda̍ yōōŋgu̍ Mɛ̄lɛ̄ka̍a̍ dīmūllo̍. Mbo̍ 
ke̍ ō pīlɔ̍ɔ̄ kpāāyāa̍ le̍ yɛ̍ yi̍ɔ̍ɔ̍ sīnāa̍ nyɛ̄m o̍ ke᷅ wa᷅ŋnda̍ wo̍ŋ tɛ̄ɛ̄ŋ, a̍ ŋ̍ cho̍ nyɛ᷅m 
Nyi̍na̍ Kāsi̍ Mɛ̄lɛ̄ka̍ le̍ wo̍ŋ. Mbo̍ ke̍ ho̍ō kpāāyāa̍ le̍ sūɛ̍i̍ o̍ sɔ̄ɔ̍ŋ ma̍ŋgālāŋ 
chēle̍ŋndo̍ŋ ni᷄ŋ. Mbō ke̍ wāŋndo̍ ō pīlɔ̍ɔ̄ kpāāyāa̍ le̍ nyɛ̄ wāŋndo̍ sūāā o̍ sɔ̄ɔ̍ŋ 
ma̍ŋgālāŋ chēle̍ŋndo̍ŋ ni᷄ŋ ndo̍ hīvīo̍o̍ wāŋnda̍ o̍ lānī. 

11Kɛ̍ ndu̍yɛ̍, Nyi̍na̍ Kāsi̍ Mɛ̄lɛ̄ka̍ kōŋ ndu̍ pīlɛ̍ kpe̍ to̍sā sɔ̍ɔ̍ŋ mu̍ŋ kpo̍u̍ ni̍. Mɛ̄ɛ̍ o̍ 
ye̍e̍mā yɛ̍, le̍nde̍ o̍ ke᷅ wa̍nā o̍ wānā nyɛ᷅m yɛ̍ yɔ̍ŋ ni̍. 

Wānāā lāāla᷄ŋnda̍ fa̍ū ā chō māchūāā nyɛm̄ yɛ ̍yiɔ̍ɔ̍ŋ̍ o̍ dīāllūŋ pīlɔŋ̍ niŋ᷄. 

12Dīāllūŋ wāna̍ chi̍o̍o̍ nyɔ̄ɔ̍ ō pīlɛ̍ kpe̍ ŋ̍ cho̍ ni̍, kɛ̍, ŋ̄ nɔ̄ nyɛ̄m yɛ̍ yɔ̍ŋ ta̍u̍. Kɛ̍ 
ndu̍yɛ̍, nyɛ̄m mu᷅ŋ ki̍nɛ̍i̍ o̍ dīāllūŋ wāna̍ chi̍e̍e̍ pi᷅lɔ̍ŋ ni᷄ŋ kpe̍ ŋ̄ cho̍ ni̍. Mɛ̄ɛ̍ le̍nde̍ 
dīāllu᷄ŋ Ki̍li̍tīo̍ŋ ŋ̄ chō ni̍. Dīāllūŋ pīlɔ̍ŋ kpe̍ ŋ̍ cho̍ ni̍, kɛ̍ ŋ̄ nɔ̄ nyɔ̄ɔ̍ŋ yɛ̍ yɛ̍. 

13Na̍a̍ wānāā lāāla᷄ŋnda̍ kpo̍u̍ ŋ̄ fūla̍ o̍ ku̍ndālā yɛ̍ yɛ̍la̍ŋ chōo̍. Chu̍ūwa̍ chō, 
wānāa̍ cho̍ a̍ Chu̍ū le̍ wa̍ chō. Ā pūm ā chō chīa̍a̍ wāŋnda̍ o̍ bā bɛ̄ŋgu̍. Ā pūm yɛ̍ 
ā cho̍ la̍chɛ̍ le̍. Kɛ̍ ndu̍yɛ̍, na̍a̍ kpo̍u̍ tē ō wa̍ māā īsɔ̄ɔ̍ pɛ̍, mɛ̄ɛ̍ pūlɔ̄ɔ̄ pīlɔ̍ɔ̍ kpe̍ na̍a̍ 
ŋ̄ sɔ̄la̍ a̍ Nyi̍na̍ Kāsi̍ Mɛ̄lɛ̄ka̍a̍ ni̍. Le̍ he̍ī ŋ̄ chō māchūāā dīāllūŋ pīlɔ̍ŋ kpe̍. Na̍a̍ kpo̍u̍ 
Nyi̍nā Kāsī pīlɔ̍ɔ̍ kpe̍ Mɛ̄lɛ̄ka̍ tōsa̍ mbo̍ tūāl na̍a̍ kɔ̄ɔ̄lī ni̍. 

14Wāna̍ chi̍o̍o̍ ō nɔ̍ nyɛ̍ pīlɛ̍ o̍ dīāllūŋ ndɔ̄ŋ ni᷄ŋ te̍. Dīāllūŋ ndɔ᷄ŋ ŋ̄ nɔ̄ nyɛ̄m yɛ̍ yɔ̍ŋ 
ta̍u̍. 

15Tē pēlēi̍ ī dīmi̍ yɛ̄ āā, “Ya̍ I̍ cho̍ ba̍ le̍. Le̍la̍ŋ, I̍ cho̍ o̍ dīāllo̍ŋ chōo̍ le̍.” Dīmī kōŋ ō 
ku̍u̍nā ndi̍ wāa̍ o̍ dīāllo̍ŋ te̍. 

16Ndu̍yɛ̍, tē nīle̍ŋ lē dīmi̍ yɛ̄ āā, “Ya̍ I̍ cho̍ le̍hɔ̍l te̍. Le̍la̍ŋ, I̍ cho̍ o̍ dīāllo̍ŋ chōo̍ le̍.” 
Dīmī kōŋ ku̍u̍nā le̍ŋ wāa̍ o̍ dīāllo̍ŋ te̍. 

17Kāni̍ fo̍ndōle̍, tē ndu̍ o̍o̍ wa̍ pɛ̍ mī dīāllo̍ŋ kpo̍u̍ mu̍ŋ wa̍ hɔ̄lte̍ŋ kpo̍so̍ŋ, vɛ̄ɛ̍nɛ̍ 
wāŋndo̍ ndu̍ o̍o̍ lo̍o̍kū yɛ̍ tūēīyɔ̄ɔ̄? Ndu̍yɛ̍, tē ndu̍ o̍o̍ wa̍ pɛ̍ mī dīāllo̍ŋ kpo̍u̍ mu̍ŋ 
wa̍ nīle̍ŋ kpo̍so̍ŋ, vɛ̄ɛ̍nɛ̍ wāŋndo̍ ndu̍ o̍o̍ lo̍o̍kū yɛ̍ nyɔ̄ɔ̍ chūŋ tūēīyɔ̄ɔ̄? 

18Kɛ̍ ndu̍yɛ̍, mi̍ ī bɛ̄ndā mi̍ Mɛ̄lɛ̄ka̍ tōōsīāā dīāllo̍ŋ a̍ nyɔ̄ɔ̍ŋ yɛ̍ yɛ̍ le̍nde̍ mɛ̄ɛ̍ ndu̍ 
pi̍la̍ hɛ̍na̍ŋ yɛ̍. 

19Tē dīāllo̍ŋ mu̍ŋ wa̍ nyɔ̄ɔ̍ ō pīlɛ̍ pɛ̍ kpe̍, nyɛ̄ pīlɛ̍ kōŋ ndu̍ o̍o̍ si̍mnūŋ ŋ̍di̍a̍l te̍. 

20Kɛ̍ mi̍ ī bɛ̄ndā nyɔ̄ɔ̍ŋ yɛ̍ yɛ̍ mu̍ŋ si̍mnūŋ di̍āllo̍ŋ ni̍, kɛ̍ ndu̍yɛ̍, dīāllūŋ pīlɔ̍ŋ. 

21Le̍la̍ŋ, hɔ̄lte̍ŋ lē nɔ̍lā mī lē dīmu̍l bāa̍ āā, “I̍ he̍u̍ ba̍ a̍ nūm te̍,” le̍. Kɛ̄lɛ̄ŋgāā, bōlle̍ŋ 
lē nɔ̍lā mī lē dīmūl pe̍lo᷄ŋ āā, “I̍ he̍u̍ ba̍ a̍ nūm te̍,” le̍. 

22Ī yɔ̍nūŋ le̍nde̍ le̍. Nyɛ̄m na̍a̍ ŋ̄ yīyāŋ o̍ dīāllo̍ŋ māā ŋ̄ kīndu̍ le̍ wo̍ŋ, nyɛ̄m mu᷅ŋ 
ŋ̄ nɔ̄ kpe̍ku̍ kpe̍e̍kpe̍i̍ le̍ tōsāa̍ o̍ dīāllo̍ŋ ni᷄ŋ. 

23Nyɛ̄m na̍a̍ ŋ̄ chu̍e̍ bɛ̍ɛ̍ māā ŋ̄ chō bɛ̍ɛ̍ nyɛ᷅m kpe̍e̍kpe̍i̍ le̍ wo̍ŋ, mu̍ŋ bɛ̍ɛ̍ na̍a̍ ŋ̄ 
hīāū le̍bɛ̍ɛ̍ kē. Ndu̍yɛ̍, nyɛ̄m na̍a̍ ŋ̄ yīyāŋ māā ŋ̄ ni᷄ŋ bɛ̍ɛ̍ le̍ wo̍ŋ, mu̍ŋ kpɔ̍ na̍a̍ ŋ̄ 
kūmbū nyɛ̍ kɛ̄ndɛ̍ī ni̍. 

24Nyɛ᷄m bɛ̍ndā mī wāŋnda̍ chē wo̍ŋ, mī ŋ̄ mɛ̄i̍ mu̍ŋ, ŋ̄ ku̍mbū mu̍ŋ te̍. Mɛ̄lɛ̄ka̍ 
tōōsi̍a̍a̍ dīāllūŋ wāna̍ chi̍o̍o̍ tōōsīāā pūm, nyɛ᷄m cho̍ o̍ mu̍ŋ ŋ̄ chu̍e̍ mu̍ŋ bɛ̍ɛ̍ māā 
ŋ̄ chō nyɛ̄m kpe̍e̍kpe̍i̍ le̍ wo̍ŋ, mu̍ŋ bɛ̍ɛ̍ na̍a̍ ŋ̄ hīāū le̍bɛ̍ɛ̍ kē. 

25Le̍la̍ŋ, nyɛ̄m yɛ̍ yɔ̍ŋ ki̍nɛ̍i̍ o̍ dīāllo̍ŋ ni᷄ŋ ŋ̄ pi̍ɔ̍ūvi̍āŋ ve᷅llāa̍ vēllē le̍. Nyɛ̄m yɛ̍ yi̍ɔ̍ɔ̍ŋ 
kpo̍u̍ o̍ dīāllo̍ŋ ni᷄ŋ, māāndi̍āŋndo̍ ŋ̍ ma̍āndi̍āŋ kpe̍ŋ kpe̍ŋ vēllāa̍ vēllē ni̍. 

26Ndu̍yɛ̍, nyɛ̄m mu᷅ŋ ki̍nɛ̍i̍ ō pīlɛ̍ bɛ̍ɛ̍ ō yɔ̄nu̍ŋ nyɛ̍ pɛ̍, mu᷅ŋ bɛ̍ɛ̍ kpo̍u̍ ŋ̄ bīī mɔ̍nɛ̍i̍. 
Tē ō pīlɛ̍ sɔ̄la̍ bɛ̄ɛ̄le̍ŋ pɛ̍, mu᷅ŋ kpo̍u̍ ŋ̄ na᷄ŋ kɔ̄l vēllāa̍ vēllē. 

27Le̍nde̍ ko̍ni̍, mɛ̄ɛ̍ nya̍ chō kpo̍u̍, nya̍ cho̍ dīāllu᷄ŋ Ki̍li̍tīo̍ŋ ni̍. Nya̍ pi̍lɛ̍ŋ pi̍lɛ̍ŋnda̍ 
fa̍ū, nya̍ cho̍ nyɛ̄m yɛ̍ yi̍ɔ̍ɔ̍ŋ o̍ dīāllo̍ŋ mu᷅ŋ ni᷄ŋ ni̍. 

28Mi̍ Mɛ̄lɛ̄ka̍ hɛ̄lī wāŋnda̍ o̍ ku̍ndā wānāā lāāla᷄ŋnda̍ tɛ̄ɛ̄ŋ, le̍ wāa̍ o̍ fo̍ndāŋnda̍ŋ 
yɛ̍ yɛ̍. Ku̍ndā tāso̍o̍ ndu̍ cho̍ wānāā Chi̍i̍sū ve᷅m hɔ̄ltē ndɔ̄ wa̍ ni̍. Ku̍ndāa̍ dīi̍ŋ 
ndɔ̄ɔ̍, ndu̍ cho̍ wānāa̍ su̍a̍ā le̍ Mɛ̄lɛ̄ka̍ wa̍ ni̍. Ŋgāa̍ ndɔ̄ɔ̍, ndu̍ cho̍ wānāa̍ pɛ̍ɛ̍kū 
wa᷅ŋnda̍ sūɛ̍i̍ Mɛ̄lɛ̄kɛ̍i̍ ya̍ ni̍. O̍ ko̍ŋ kɔ̍ɔ̍lī, mbo̍ hɛ̄lī wānāa̍ to̍sā wa̍lta̍ kɔ̄ndɔ̄fi̍lta̍ŋ 
nda̍, a̍ wānāa̍ nɔ̍ kpāāyāa̍ le̍ wānāā lānāāwa̍ sīŋgīo̍o̍ wa̍, a̍ wānāa̍ ma̍lā wa᷅ŋnda̍ 
wa̍, a̍ wānāa̍ wa᷅ wa̍lta̍ yɛ̍ yɛ̍la̍ŋ lāchī wa̍, a̍ wānāa̍ su̍a̍ā o̍ sɔ̄ɔ̍ŋ ma̍ŋgālāŋ 
chēle̍ŋndo̍ŋ ni᷄ŋ nda̍. 

29Le̍la̍ŋ, ō cho̍ wa᷅ŋnda̍ fa̍ū le̍ a̍ wa᷅ wa̍nāā Chi̍i̍sū ve᷅m hɔ̄ltē ndɔ̄ le̍, kɛ̄lɛ̄ŋgāā mā 
wa̍ wānāa̍ su̍a̍ā le̍ Mɛ̄lɛ̄ka̍ wa̍, kɛ̄lɛ̄ŋgāā mā wa̍ wānāa̍ pɛ̍ɛ̍kū wa᷅ŋnda̍ sūɛ̍i̍ 
Mɛ̄lɛ̄kɛ̍i̍ ya̍ le̍. Ndu̍yɛ̍, ō cho̍ wa᷅ŋnda̍ fa̍ū le̍ a̍ to̍sā kɔ̄ndɔ̄fi̍lta̍ŋ te̍. 

30Ō cho̍ wa᷅ŋnda̍ fa̍ū le̍ a̍ nɔ᷅ kpa̍a̍yāa̍ mā sīŋgi̍ wānāā lānāāwa̍ le̍. Ō cho̍ wa᷅ŋnda̍ 
fa̍ū le̍ a̍ su̍a̍ā o̍ sɔ̄ɔ̍ŋ ma̍ŋgālāŋ chēle̍ŋndo̍ŋ ni᷄ŋ te̍. Ndu̍yɛ̍, ō cho̍ wa᷅ŋnda̍ fa̍ū le̍ a̍ 
nɔ̍lā mā tɛ̄ɛ̄si̍a̍l wāŋnda̍ sɔ̄ɔ̍ŋ ma̍ŋgālāŋ chēle̍ŋ wāŋnda̍ sūāā wo̍ŋ te̍. 

31Kɛ̍ ndu̍yɛ̍, lā lāndu̍ŋ kɔ̍l le̍ sɔ̄ɔ̍ŋ cho̍ sɔ̄ɔ̍ŋ le̍bo̍llo̍ŋ ndo̍ŋ. 

Ndu̍yɛ̍, sūɛ̍i̍ le̍bo᷅lle̍ kpo̍u̍ ndi̍ ya̍ I̍ cho̍ he̍ī hūnɔ̄ɔ̄ nya̍ chɔ̄m ni̍. 

Kɔ̄li̍ŋtīāŋ Tāso̍o̍ 13 

Mɛɛ̄ ̍mī ŋ̄ kāāla̍ chāāŋāā nāā wa᷅ŋndā chīe̍e̍ya̍ 
1Ā yɔ᷄ŋ bɛ̍ɛ̍ mī I̍ nɔ̍la̍ mī di̍mi̍ sɔ̄ɔ̍ŋ ma̍ŋgāla᷄ŋ kpo̍u̍ o̍ chi̍e̍ēŋndo̍ chōo̍, a̍ sɔ̄ɔ̍ŋ ki̍i̍la̍a̍ 
Mɛ̄lɛ̄ka̍a̍ chōo̍ cho̍o̍ a̍ di̍mī bɛ̍ɛ̍ wo̍ŋ, kɛ̍ tē I̍ ka̍a̍la̍ cha̍a̍ŋ nī wa᷅na̍ chi̍o̍o̍ le̍ mɛ̄ɛ̍ nyɛ̄ 
o̍ nyɛ̄ ya̍ I̍ wa᷅ di̍mīo̍o̍, bɔ̄ɔ̄lūū fo̍ndō fu̍u̍ ko̍ni̍ o̍ wa᷅ ni̍. 

2Ndu̍yɛ̍, ā yɔ᷄ŋ bɛ̍ɛ̍ mī I̍ nɔ̍la̍ mī di̍mu̍l wāŋnda̍ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍, 
kɛ̄lɛ̄ŋgāā mī I̍ si̍na̍ nyɛ̄ o̍ nyɛ̄ fe̍e̍ cho̍ ō vīāŋna᷄ŋ, mī I̍ nɔ̍ dɛ̍nɛ̍ si̍nāa̍ kpo̍u̍, ndu̍yɛ̍, 
ō wa̍ bɛ̍ɛ̍ mī I̍ nɔ̍ lāāla᷄ŋndo̍ māā ā yɔ᷄ŋ bɛ̍ɛ̍ āā pēmbēi̍ ni̍, mī nɔ̍la̍ mī di̍mu̍l ndi̍ a̍a̍, 
Fa̍ŋa̍ŋ, o̍ ko̍ŋ kɔ̍ɔ̍lī, mī ī fāŋa̍ŋ, kɛ̍, tē I̍ ka̍a̍la̍ chāa̍ŋ nī wa᷅na̍ chi̍o̍o̍ le̍ mɛ̄ɛ̍ I̍ cho̍ nyɛ᷅ 
o̍ nyɛ̄ kpo̍so̍ŋ te̍. 

3Ndu̍yɛ̍, ā yɔ᷄ŋ bɛ̍ɛ̍ nyɛ̄m nu᷄ŋ kpo̍u̍ mī I̍ chi̍i̍ wāŋnda̍ mu̍ŋ kē kɛ̄lɛ̄ŋgāā, mī chɛ̍l 
bɛ̍ɛ̍ mā lōm ya̍ chi̍li̍kɔ̍, kɛ̍ tē I̍ ka̍a̍la̍ cha̍a̍ŋ nī wa᷅na̍ chi̍o̍o̍ le̍, mu̍ŋ fa̍ū ŋ̄ ma̍lā ya̍ 
kpo̍so̍ŋ te̍. 

4Kāni̍ fo̍ndōle̍, tē ō wa̍ pɛ̍ mā ka̍a̍la̍ wāŋndo̍, bīūwɔ᷄ŋndo̍ ŋ̄ bīūnūŋ ndu̍ ni̍. Tē ō 
wa̍ pɛ̍ mā ka̍a̍la̍ wāŋndo̍, kɛ̄ndɛ̄i̍ ŋ̄ tōsāl ndu̍ ni̍. Wāna̍ ka̍a̍la̍ chāa̍ŋ ndɔ̄ wa᷅na̍ 
chi̍o̍o̍ pɛ̍, ō lu̍e̍ī le̍hɔ̍l o̍ nyɛ̄ chāa̍ŋ ndɔ̄ nɔ̍ wo̍ le̍. Wāna̍ ka̍a̍la̍ wo̍, ō ve᷅ wa᷅na̍ yōŋgā 
le̍, ō ve᷅ wa᷅na̍ da̍ŋga̍ le̍. 

5Wāna̍ ka̍a̍lā cha̍a̍ŋ ndɔ̄ wa᷅na̍ chi̍o̍o̍ wo̍, ō nɔ᷅ ma̍ndā wɔ̄ɔ̍ŋ te̍, ndu̍yɛ̍, ō ve᷅ le̍ dɛ̍nɛ̍ 
ndɔ̄ kɛ̍ndɔ̄ɔ̍ ko̍ni̍ le̍ o̍ la̍ndūŋ kɔ̍l te̍. Wāna̍ ka̍a̍la̍ wo̍, ō cho̍ wa᷅na̍ tu̍u̍lu̍ kɔ̄l chɔ̍ chɔ̍ 
le̍, ndu̍yɛ̍, ō cho̍ wa᷅na̍ ma̍nda̍ sūɛ̍i̍ nɛ̍i̍ya᷄ŋ o̍ kɔ̄l te̍. 

6Wāna̍ ka̍a̍lā cha̍a̍ŋ ndɔ̄ wa᷅na̍ chi̍o̍o̍ wo̍, ō ni᷅ŋ kɔ̍l le̍ mɛ̄ɛ̍ chāa̍ŋ ndɔ̄ be̍ndu᷄ŋ mbo̍ 
tōsā yɔ̄ŋ wɔ̄ɔ̍ŋndo̍ yɛ̍ le̍. Ndu̍yɛ̍, tē wāŋndo̍ tōsa̍ sūɛ̍i̍ cho̍ sa̍kpō le̍ tōsāa̍ ve̍ pɛ̍, 
kɔ̄llo̍ o̍ na᷅ŋ ni̍. 

7Wāna̍ ka̍a̍la̍ ho̍ō wo̍, dɛ̍nɛ̍ o̍ dɛ̍nɛ̍ nda̍ tōsa̍l ndu̍, bīūwɔ᷄ŋndo̍ o̍ bi̍u̍nu̍ŋ ni̍. Ndu̍yɛ̍, 
ō cho̍ wa᷅na̍ ki̍i̍sa̍ŋ a̍ chāa̍ŋ ndɔ̄ le̍. O̍ īsɔ̄ɔ̍ o̍ īsɔ̄ɔ̍ ni̍ŋ tīīnda᷄ŋndo̍ o̍ nɔ᷅ ni̍ māā dɛ̍nɛ̍ 
kɛ̍ndɛ̄ chō fūlā lēni᷄ŋ. Ndu̍yɛ̍, wānā bīūwɔ᷄ŋndo̍ o̍ cho̍ o̍ īsɔ̄ɔ̍ o̍ īsɔ̄ɔ̍ ni̍ŋ ni̍. 

8Kāālāa̍ ndu̍ cho̍ nyɛ̍ mɛ̍ɛ̍lu̍ le̍. Kɛ̍, bōōndi̍i̍ cho̍ fūūlūū wānā di̍mūl lɛ̍ ni̍ŋ wa̍nā 
yo̍ōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ le̍. Wānāa̍ su̍a̍ā o̍ sɔ̄ɔ̍ŋ ma̍ŋgālāŋ chēle̍ŋ ni᷄ŋ nda̍, 
bōōndi̍i̍ cho̍ fūūlūū ā su̍ū lɛ̍ ni̍ŋ o̍ sɔ̄ɔ̍ŋ mu̍ŋ ni᷄ŋ te̍. Chīēī dɛ̍nɛ̍ si̍nāa̍ bɛ̍ɛ̍ ō chō 
mɛ̄ɛ̄lū. 

9Kāni̍ fo̍ndōle̍, a̍ dɛ̍nɛ̍ si̍nāā kālāa̍ o̍kɔ̄ɔ̄ bɛ̍ɛ̍, sɔ̄ɔ̍ŋ ŋ̄ ti᷄ŋ ko̍ni̍ na̍a̍ ŋ̄ sīnā wɔ̍ bōōnde̍i̍ 
he̍ī ni̍. Ndu̍yɛ̍, yōōŋgu̍ cha᷅ŋ o̍ Mɛ̄lɛ̄ka̍ lo̍ mī ŋ̄ dīmūl wa᷅ŋnda̍ ndu̍ wo̍ bɛ̍ɛ̍, ŋ̄ chi̍ī 
wɔ̍ ndu̍ sɔ̄lā kpo̍u̍ le̍. 

10Kɛ̍, pāa̍le̍ Mɛ̄lɛ̄ka̍ sīōū ni̍ŋ na̍a̍ nyɛ̄ o̍ nyɛ̄ fe̍e̍ chɔ᷅m nde̍ŋ, o̍ pāa̍le̍ le̍ŋ chōo̍ sɔ̄ɔ̍ŋ 
na̍a̍ ŋ̄ chīi̍ yɔ̍ sɔ̍lā le̍ wo̍ŋ ŋ̄ chō mɛ̄ɛ̄lū ni̍. 

11Bōōndi̍i̍ ya̍ I̍ wa̍ chūāāmbɔ̄ pɔ̄mbɔ̄ ve̍ māā chūāāmbɔ̄ ko̍ ya̍ i̍i̍ su̍a̍ā ni̍. Bōōndi̍i̍ 
ke̍ŋ, o̍ nɛ̄i̍ īchūāāmbɔ̄ya̍a̍ chōo̍ ko̍, ya̍ i̍i̍ cha᷅ nyɛ̄ o̍ nyɛ̄ ni̍. Yīya᷄ŋnda̍ 
īchūāāmbɔ̄ya̍la̍ŋ ko̍ni̍ ya̍ i̍i̍ yi̍yāŋ ni̍. Kɛ̍, bōōndi̍i̍ ya̍ I̍ cho̍ ni᷅ŋ he̍ī wānā ba̍nā ve̍, I̍ 
chi̍i̍ ni᷅ŋ a̍ sɔ̄ɔ̍ŋ ŋ̄chūāāmbɔ̄ya̍ŋ. 

12Mɛ̄ɛ̍ wāŋndo̍ ō wā nu̍a̍nɔ᷄ŋndo̍ nu̍a̍ā o̍ tōfa᷅ŋndo̍ ni̍ŋ ō chi᷅ la̍pi̍ le̍, mbo̍ wa̍ 
chɔ̄ŋnɔ᷄ŋndo̍ yi̍fīdīī yɛ̍, le̍nde̍ na̍a̍ ŋ̄ chō wɔ̄ nyɛ̄ o̍ nyɛ̄ chɔ̄ɔ̍ te̍le̍ŋndo̍ ho̍ō ni̍. Kɛ̍, 
pāa̍le̍ cho̍ hūnɔ̄ɔ̄ fūūlūū mī nyɛ̄ o̍ nyɛ̄ ō hu᷄ŋ wa᷅ ō chɔ̄ɔ̄māā nyɛ̄ kɛ̄ndɛ̄ wa̍la̍ŋ nāa̍ 
na̍a̍ chūā. Sɔ̄ɔ̍ŋ ŋ̄ ti᷄ŋ ko̍ni̍ ya̍ I̍ si̍nā pɛ̍ŋgo̍o̍ ho̍ō ni̍. Kɛ̍, o̍ pāa̍le̍ le̍ŋ chōo̍ I̍ cho̍ 
hūnɔ̄ɔ̄ nyɛ̄ o̍ nyɛ̄ fe̍e̍ si̍nā kpo̍u̍, mɛ̄ɛ̍ Mɛ̄lɛ̄ka̍ sīnā nu̍a̍ā kpo̍u̍ a̍ ya̍ o̍kɔ̄ɔ̄ yɛ̍. 

13Sɔ̄ɔ̍ŋ sa̍lā yāa̍ wo̍ŋ mu᷅ŋ, mu̍ŋ cho̍ wā le̍ fɛ̍ɛ̍ŋ a̍ fɛ̍ɛ̍ŋ ni̍. Mu̍ŋ cho̍ ni̍, lāāla᷄ŋndo̍, 
a̍ hɔ̄lte̍ŋ wāa̍ o̍ nɛ̄ī, a̍ kāālāa̍. Ndu̍yɛ̍, sɔ̄ɔ̍ŋ ŋga̍a̍ wo̍ŋ mu᷅ŋ, kāālāa̍ hi̍o̍ū kpo̍u̍. 

Kɔ̄li̍ŋtīāŋ Tāso̍o̍ 14 

Pɛɛ̄k̄ōo̍ chɔɔ̄l̄ōo̍ a̍ nyɛm̄ Nyin̍a̍ Kāsi ̍Mɛl̄ɛk̄a̍a̍ kē wa̍nā la̍a̍la᷄ŋndo̍ wo̍ŋ o̍kɔɔ̄ ̄
1Le̍la̍ŋ, wāŋnda̍ kāālāa̍ ī wa̍ su̍ɛ̍i̍ tāse̍i̍ ī nya̍ lāndu̍ŋ kɔ̍l le̍ ndi̍ ve̍. Ndu̍yɛ̍, yēēmɛ̍i̍ 
ī wa̍ nya̍ kpe̍e̍kpe̍i̍ le̍ nyɛ̄m Nyi̍na̍ Kāsi̍ Mɛ̄lɛ̄ka̍a̍ ō kē wa̍nāā lāāla᷄ŋnda̍ wo̍ŋ, 
tāāma̍ yōōŋgu̍ Mɛ̄lɛ̄ka̍a̍ wāŋnda̍ dīmūllo̍. 

2Wāna̍ su̍a̍ā o̍ sɔ̄ɔ̍ŋ ma̍ŋgālāŋ chēle̍ŋ ndo̍ŋ ni᷄ŋ ndo̍, ō cho̍ o̍ ŋ̄wāŋndā chīe̍e̍ lo̍ le̍ 
o̍ wa᷅ sūɛ̍i̍ le̍. Nāa̍ Mɛ̄lɛ̄ka̍ chūā ko̍ni̍ o̍ wa᷅ su̍ɛ̍i̍ ni̍, kāni̍ fo̍ndōle̍, wānā o̍ wānā si̍nā 
nyɛ᷅ o̍ wa᷅ di̍mīo̍o̍ wo̍ pɛ̄ŋgu̍ le̍. Sɔ̄ɔ̍ŋ cho̍ ŋ̄ vīāŋna᷄ŋ ndo̍ŋ mu̍ŋ o̍ wa᷅ di̍mīo̍o̍ ni̍. 
Nyi̍na̍ Mɛ̄lɛ̄ka̍a̍ ndu̍ ke᷅ ndu̍ kpāāyāa̍ le̍ mu̍ŋ dīmīo̍o̍ ni̍. 

3Kɛ̍, wāna̍ di̍mūl ho̍ō wāŋnda̍ yōōŋgu̍ Mɛ̄lɛ̄ka̍a̍ wo̍ ndu̍ ndu̍, nāa̍ wāŋnda̍ chūā o̍ 
wa᷅ sūɛ̍i̍ ni̍. Ndu̍yɛ̍, dīōmndā o̍ su̍a̍ā la̍ŋ lā lūēī ku̍ndā wānāā lāāla᷄ŋnda̍ kpāāyāa̍ 

le̍ hīōūwɔ̄ɔ̍ lāchī a̍ lāāla᷄ŋndo̍. Lā tōsā mā sɔ̄la̍ kɔ̄ltā sīmūlāāla̍ŋ, ndu̍yɛ̍ vɛ̍lɛ̄, mī lā 
dɛ̄ɛ̄ni̍a̍a̍ nda̍ kɔ̄lta̍ŋ. 

4Wāna̍ su̍a̍ā ho̍ō o̍ sɔ̄ɔ̍ŋ ma̍ŋgālāŋ chēle̍ŋ ndo̍ŋ ni᷄ŋ ndo̍ ndu̍ ndu̍, ndu̍ pi̍la̍ ko̍ni̍ 
wa᷅ ma̍la᷄ŋndo̍ ni̍. Kɛ̍, wāna̍ di̍mūl ho̍ō wāŋnda̍ yōōŋgu̍ Mɛ̄lɛ̄ka̍a̍ wo̍ ndu̍ ndu̍, 
ku̍ndā wānāā lāāla᷄ŋnda̍ fa̍ū o̍ ma̍lā mbō hīōū lāchī ni̍. 

5I̍ yēēma̍ māā nya̍ kpo̍u̍ lā sōo̍ ko̍ o̍ sɔ̄ɔ̍ŋ ma̍ŋgālāŋ chēle̍ŋ ndo̍ŋ ni᷄ŋ. Kɛ̍ ndu̍yɛ̍, 
nyɛ̄ ya̍ I̍ hɛ̍na̍ŋ mī lā hīōū kɔ̄l lāndɔ᷄ŋ o̍ ndu̍ wo̍, ndu̍ cho̍ wāŋnda̍ yōōŋgu̍ Mɛ̄lɛ̄ka̍a̍ 
dīmūllo̍ ni̍. Wāna̍ di̍mūl ho̍ō wāŋnda̍ yōōŋgu̍ Mɛ̄lɛ̄ka̍a̍ wo̍ ndu̍ hi̍a̍ū ku̍ndā wānāā 
lāāla᷄ŋnda̍ mālā a̍ wāna̍ su̍a̍ā o̍ sɔ̄ɔ̍ŋ ma̍ŋgālāŋ chēle̍ŋ ndo̍ŋ ni᷄ŋ ndo̍, mɛ̄ɛ̍ ni᷅ŋ dɔ̍ɔ̍ 
mī wānā wa̍ o̍ nɔ̍lā mbō hīvi̍ dīōmndā lāŋ wāŋnda̍ o̍ lānī, mī ku̍ndā wānāā 
lāāla᷄ŋnda̍ ō sɔ̄la̍ mālāa̍ o̍ la̍ŋ ni̍ŋ ndo̍. 

6Chāāŋāā nīa̍a̍, tē ō wa̍ pɛ̍ mī hi᷅ŋ nāa̍ nya̍ chūā, mī I̍ sa̍a̍ sūɛ̍i̍ o̍ sūɛ̍i̍ ma̍ŋgālɛ̄ī 
chēle̍ŋ ni᷄ŋ, dīōmndā lāŋ lā nɔ̄lā pa̍ mī lā māla̍ nya̍? Lā ma̍lā nya̍ kpo̍so̍ŋ te̍. Sɔ̄ɔ̍ŋ 
Mɛ̄lɛ̄ka̍ chɔ̄m ya̍ wo̍ŋ nya̍ dīmūllo̍, a̍ sɔ̄ɔ̍ŋ dɛ̍nɛ̍ si̍na᷄ŋ nya̍ chɔ̄mndo̍ a̍ Mɛ̄lɛ̄ka̍ 
o̍kɔ̄ɔ̄, a̍ nya̍ yōōŋgu̍ Mɛ̄lɛ̄ka̍a̍ chɔ̄mndo̍, a̍ nya̍ sūɛ̍i̍ Mɛ̄lɛ̄kɛ̍i̍ pɛ̄ɛ̄kōo̍, mu̍ŋ ma̍lā nya̍ 
ni̍. 

7Ā yɔ᷄ŋ bɛ̍ɛ̍ āā nyɛ̄m chāāŋ yɔ̄ŋa᷄ŋ mɛ̄ɛ̍ sɛ̄ŋnde̍ŋ a̍ tōwāa̍ ŋ̄ chō nu̍a̍ā yɛ̍, mɛ̄ɛ̍ mī 
wāŋndo̍ hɔ̄ŋ mu̍ŋ kɛ̄lɛ̄ŋgāā mbō lɔ̄ɔ̄ mu̍ŋ mɛ̄ɛ̍ chōnde̍i̍ ī chō yɛ̍, mālāŋ wānā si̍nā 
cho̍ndi̍i̍ ka̍lɛ̄i̍. 

8Ndu̍yɛ̍, wāna̍ hu̍āŋ pu̍tɛ̍nɛ̍i̍ so̍vɛ̄i̍ya̍ wo̍ bɛ̍ɛ̍ tē ō cho̍ mbō hɔ̄ŋ ndu̍ mā sīna̍ māā 
hɔ̄ŋɔ̄ɔ̍ cho̍ le̍ mā bɛ̄ɛ̄ndi̍a̍ŋ le̍ chɔ̄ūwo̍ wo̍ le̍, so̍vɛ̄i̍ya̍ ā bɛ̍ɛ̍ndīāŋ le̍ chɔ̄ūwo̍ le̍. 

9Ndu̍ yɔ̄nūŋ māā īsɔ̄ɔ̍ ni̍. Tē ō wa̍ pɛ̍ mī lā sōō o̍ sūɛ̍i̍ ma̍ŋgālɛ̄ī chēle̍ŋ ni᷄ŋ ī wānā 
si̍nā le̍ ve̍, wānā bɛ̍ɛ̍ si̍nā nyɛ᷅ nya̍ wā dīmīo̍o̍ wo̍ pɛ̄ŋgu̍ le̍. Mɛ̄ɛ̍ o̍ he̍ī ni᷄ŋ, dīōmndā 
nyāla̍ŋ ko̍ni̍ nya̍ wā la̍ŋ tɛ̄ɛ̄mbūūwo̍ ni̍. 

10Mɛ̄ɛ̍ sɔ̄ɔ̍ŋ ma̍ŋgālāŋ wāŋnda̍ dīmī o̍ chi̍e̍ēŋndo̍ ni᷄ŋ ndo̍ŋ ŋ̄ chō nu̍a̍ā yɛ̍ bɛ̍ɛ̍, mi̍ 
chē bɛ̍ɛ̍ mi̍ ŋ̄ wā ta̍u̍ ta̍u̍, kɛ̍ ndu̍yɛ̍, mɛ̄ɛ̍ ŋ̍ cho̍ kpo̍u̍ ī pīlɛ̍ bɛ̍ɛ̍ cho̍ mī ŋ̄wāŋ ā kɛ̄ɛ̍ 
ndi̍ tūēīyɔ̄ɔ̄ le̍. 

11Kɛ̍, tē wa̍ pɛ̍ mī wāŋndo̍ ō dīmi̍ sūɛ̍i̍ ma̍ŋgālɛ̄ī ya̍ si̍nā pɛ̍ŋgu̍ le̍ ve̍, mɛ̄ɛ̍ wānā 
ko̍ŋ ō wā ma̍wa̍ā ya̍ o̍ hɔ̄l māā wānā che᷅le̍ŋ. Ya̍ bɛ̍ɛ̍ wānā che᷅le̍ŋ ndo̍ ko̍ni̍ ya̍ wa᷅ 
ndu̍ o̍ hɔ̄l ni̍. 

12Le̍nde̍ ko̍ni̍ i̍ cho̍ a̍ nya̍ ni̍. Mɛ̄ɛ̍ nya̍ nɔ̄ nu̍a̍ā yēēmɛ̍i̍ ta̍u̍ le̍ nyɛ̄m Nyi̍na̍ Kāsi̍ 
Mɛ̄lɛ̄ka̍a̍ ō kē wa̍nāā lāāla᷄ŋnda̍ wo̍ŋ sɔ̄lāa̍ yɛ̍, lā kīndi̍ kpo᷅ke̍, le̍ mī lā tōsa̍ wa̍llo̍ 
a̍ nyɔ̄ɔ̍ŋ ŋ̍ ma̍lā le̍ ku̍ndā wānāā lāāla᷄ŋnda̍ hīvīo̍o̍ lāchī wo̍ŋ, mbo̍ hīāū ŋ̄ tɔ᷄ŋ 
kpo̍u̍. 

13Le̍ he̍ī, wāna̍ su̍a̍ā ho̍ō o̍ sūɛ̍i̍ ma̍ŋgālɛ̄ī chēle̍ŋ nde̍ ni᷄ŋ ndo̍ ō pīɛ̍i̍ ni̍ko̍ Mɛ̍lɛ̄ka̍ 
le̍ mbō nɔ̄la̍ dīōmndā lāŋ hīvīo̍o̍ wāŋnda̍ o̍ lānī. 

14Kāni̍ fo̍ndōle̍, tē ō wa̍ pɛ̍ mī I̍ wa̍ Mɛ̄lɛ̄ka̍ pīɛ̄īyo̍ o̍ sūɛ̍i̍ ma̍ŋgālɛ̄ī chēle̍ŋnde̍ ni᷄ŋ, 
bāā mi̍ nyi̍nā nūu̍ ō wa̍ pīɛ̄īle̍ŋ kpe̍e̍kpe̍i̍, kɛ̍ ndu̍yɛ̍, I̍ si̍nā nyɛ᷅ ya̍ I̍ wa᷅ di̍mīo̍o̍ wo̍ 
pɛ̄ŋgu̍ le̍. 

15Le̍ he̍ī, nyɛ̄ ya̍ I̍ cho̍ tōsā wo̍ ndu̍ cho̍ ho̍ō ni̍. Tē I̍ wa̍ Mɛ̄lɛ̄ka̍ pīɛ̄īyo̍ pɛ̍, Nyi̍nā 
nūu̍ ō wā pi̍ɛ̍īle̍ŋ, kɛ̍ ndu̍yɛ̍, mī pi̍ɛ̍i̍ vɛ̄lɛ̄ o̍ sūɛ̍i̍ ya̍ I̍ si̍nā pɛ̍ŋgu̍ ve̍ ni᷄ŋ. Chōnde̍i̍ 
bɛ̍ɛ̍, tē I̍ wa̍ sōlīo̍o̍ pɛ̍, nyi̍nā nūu̍ ō wā cho̍nde̍i̍, kɛ̍ ndu̍yɛ̍ mī I̍ cho̍ndu̍ vɛ̄lɛ̄ o̍ sūɛ̍i̍ 
ya̍ I̍ si̍nā pɛ̍ŋgu̍ ve̍ ni᷄ŋ. 

16Kāni̍ fo̍ndōle̍, tē ō wa̍ yɛ̄ mā wa̍ Mɛ̄lɛ̄ka̍ līsāa̍, kɛ̍ ndu̍yɛ̍, nyi̍nā nūmndo̍ ko̍ni̍ wa᷅ 
ndu̍ līsāa̍ ni̍, kɛ̍ a̍ li̍sā ndu̍ o̍ sūɛ̍i̍ ŋ̄ sīnā pɛ̍ŋgu̍ ve̍ ni᷄ŋ te̍. Tē ī yɔ̄nu̍ŋ le̍nde̍ pɛ̍, līsā 
ŋ̄ wā ko̍ŋ Mɛ̍lɛ̄ka̍ wo̍, wānāa̍ wa᷅ nya̍ tɛ̄ɛ̄ŋ ā si̍nā nyɛ᷅ ŋ̄ chō dīmīo̍o̍ wo̍ pɛ̄ŋgu̍ le̍ 
wa̍, nda̍ nda̍ di̍mī nu̍a̍ā āā, “Āmi̍i̍nā le̍.” 

17Ō wa̍ bɛ̍ɛ̍ mā wa̍ Mɛ̄lɛ̄ka̍ līsāa̍ o̍ pīɛ̄īle̍ŋ ni᷄ŋ nyɛ̄ kɛ̄ndɛ̄ kpe̍e̍kpe̍i̍ le̍nde̍, wānā 
ko̍ŋ ndu̍ sɔ̍lā ma̍lā le̍ni᷄ŋ te̍. 

18Ya̍ Pɔ̍ɔ̄, I̍ me̍l Mɛ̄lɛ̄ka̍ ba̍li̍ka̍. Kāni̍ fo̍ndōle̍, I̍ su̍a̍ā o̍ sɔ̄ɔ̍ŋ ma̍ŋgālāŋ chēle̍ŋ ni᷄ŋ I̍ 
hi̍o̍ū nya̍ kpo̍u̍. 

19Kɛ̍ ndu̍yɛ̍ o̍ ko̍ŋ ni̍ŋ fa̍ū, tē I̍ wa̍ o̍ bɔ̄ŋa᷅ŋ wānāā lāāla᷄ŋnda̍ ni᷄ŋ pɛ̍, I̍ su̍a̍ā ma̍su̍a̍ā 
dīōmnda̍ŋ lā bīŋgī, kɛ̍ ndu̍yɛ̍ mī wāŋnda̍ ā sīna̍ nyɛ̄ ya̍ I̍ wa᷅ di̍mīo̍o̍ wo̍ pɛ̄ŋgu̍, o̍ 
ko̍ŋ mī I̍ nɔ̍lā mī pɛ̍ɛ̍ku̍ nda̍ sūɛ̍i̍ Mɛ̄lɛ̄kɛ̍i̍. Ko̍ŋ ya̍ hi̍o̍ū hɛ̄na᷄ŋ a̍ sūɛ̍i̍ ta̍u̍ o̍ sūɛ̍i̍ 
ma̍ŋgālɛ̄ī chēle̍ŋ nde̍ ni᷄ŋ. 

20Chāāŋāā nīāā wa̍nāā lāāla᷄ŋnda̍ o̍ Chi̍i̍sū ni̍ŋ, lā nɔ᷅ yīya᷄ŋnda̍ŋ māā lāchūāāmbɔ̄ 
le̍. Yīya᷄ŋnda̍ nya̍la̍ŋ lā wa̍ māā lāka̍a̍so̍ŋ. Kɛ̍ ndu̍yɛ̍ vɛ̍lɛ̄, kɔ̄lta̍ŋ lā wa̍ nya̍ ni᷄ŋ 
wa̍la̍ŋ mɛ̄ɛ̍ kɔ̄ltā chūāāmbūa̍a̍ lā chō yɛ̍. 

21Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Ya̍ Ma̍sānɔ̄ɔ̍ Mɛ̍lɛ̄ka̍, I̍ cho̍ tōsā mī 
wānāa̍ su̍a̍ā sɔ̍ɔ̍ŋ ma̍ŋgālāŋ chēle̍ŋ ndo̍ŋ nda̍ ā sōō nāa̍ wānāā nīa̍a̍ chūā. Wānāā 
lēkāa̍wa̍ o̍ sōndō ya̍ I̍ du̍a̍ū ni̍ŋ di̍ōmnda̍ŋ ni̍ mā dīmu̍l nda̍. Kɛ̍ o̍ ko̍ŋ ni̍ŋ kpo̍u̍, ā 
ye᷅ŋ ni̍ŋ ya̍ lānī le̍.” 

22Le̍la̍ŋ mī di̍mu̍l nya̍, sūɛ̍i̍ o̍ sɔ̄ɔ̍ŋ ma̍ŋgālāŋ chēle̍ŋ ni᷄ŋ ŋ̄ cho̍ māchūāā le̍ wāa̍ 
māā tāāmāsi̍ le̍ wānāa̍ cho̍ wa̍nāā lāāla᷄ŋ o̍ Chi̍i̍sū ni̍ŋ te̍ wa̍. Ō cho̍ le̍ wānāā 
lāāla᷄ŋnda̍ le̍. Le̍nde̍ ko̍ni̍, wāŋnda̍ yōōŋgu̍ Mɛ̄lɛ̄ka̍a̍ dīmūllo̍ ō chō māchūāā le̍ 
wāa̍ māā tāāmāsi̍ le̍ wānāā lāāla᷄ŋnda̍ o̍ Chi̍i̍sū ni̍ŋ. Ō cho̍ le̍ wānāa̍ cho̍ wa̍nāā 
lāāla᷄ŋ te̍ wa̍ le̍. 

23Le̍la̍ŋ, tē ō wa̍ yɛ̄ mī ku̍ndā wānāā lāāla᷄ŋnda̍ kpo̍u̍ ā chūūŋgi̍āŋ, kɛ̍ mī nda̍ kpo̍u̍ 
a̍ sa̍a̍ sūɛ̍i̍ o̍ sɔ̄ɔ̍ŋ ma̍ŋgālāŋ chēle̍ŋ ni᷄ŋ, ndu̍yɛ̍, mī wāna̍ si̍nā a̍ ke̍ŋ o̍kɔ̄ɔ̄ le̍ wo̍, 
kɛ̄lɛ̄ŋgāā wāna̍ cho̍ wa̍nā la̍a̍la᷄ŋ te̍ wo̍ mbō wa̍ o̍ bɔ̄ŋa᷅ŋ kōŋ ni᷄ŋ, nu̍a̍ā ko̍ni̍ o̍ di̍mī 
ni̍ āā, “Sēēmāa̍ wāŋnda̍ ha̍ā chō ni̍.” 

24Kɛ̍, tē nda̍ kpo̍u̍ a̍ wa̍ yōōŋgu̍ Mɛ̄lɛ̄ka̍a̍ dīmīo̍o̍ pɛ̍, o̍ ko̍ŋ mī wāna̍ cho̍ wa̍nā 
la̍a̍la᷄ŋ tē wo̍, kɛ̄lɛ̄ŋgāā wāna̍ si̍nā su̍ɛ̍i̍ wa̍ā le̍nde̍ le̍ wo̍ mbō wa̍ o̍ bɔ̄ŋa᷅ŋ kōŋ ni᷄ŋ 

pɛ̍, ō chō yōōŋgū kōŋ tūēīyɔ̄ɔ̄. O̍ ko̍ŋ, ō nɔ̄lā mbō sīna̍ yɔ̄ŋ ndɔ̄ wɔ̍ɔ̍ŋndo̍ pɛ̄ŋgu̍. 
Ndu̍yɛ̍ nyɛ̄ o̍ tu̍ɛ̍ī ko̍ŋ ndo̍ tōsā mī kɔ̄l ndɔ̍ ndu̍ pi̍la̍a̍ kɔ̄ɔ̄sa̍ a̍ ndu̍. 

25Ndu̍yɛ̍, tē ī yɔ̄nu̍ŋ le̍nde̍ pɛ̍, ō nɔ̄lā nyɛ̄ o̍ nyɛ̄ wɔ̄ɔ̍ŋ o̍ to̍sa̍ mbo̍ wā ō vīāŋāā o̍ 
kɔ̄l ndɔ̄ɔ̍ ni᷄ŋ, mbō chɔ̄ɔ̄mu̍u̍ ndu̍ pa̍ku̍ wa᷅ŋnda̍ o̍ hɔ̄l. O̍ ko̍ŋ kɔ̍ɔ̍lī, mbō tūndū 
bōlle̍ŋ mbō līsa̍ Mɛ̄lɛ̄ka̍. Mɛ̄ɛ̍ o̍ he̍ī ni᷄ŋ wānā wa̍ā le̍nde̍ nɔ̍lā mbō dīmi̍ āā, “Tōnya̍ 
kpe̍e̍kpe̍i̍, Mɛ̄lɛ̄ka̍ chō nya̍ tɛ̄ɛ̄ŋ.” 

Lā tōsa̍ bɔŋ̄a᷅ŋnda̍ Mɛl̄ɛk̄a̍la̍ŋ o̍ nɛī̄ nyɛ ̄kɛn̄dɛ ̄sa̍kpō. 
26Chāāŋāā nīāā wa̍nāā lāāla᷄ŋnda̍, nyɛ̄ ya̍ I̍ cho̍ dīmīo̍o̍ wo̍ ndu̍ cho̍ ni̍ māā tē lā 
chūūŋgi̍āŋ le̍ bɔ̄ŋa᷅ŋ Mɛ̄lɛ̄ka̍a̍ pɛ̍, mɛ̄ɛ̍ nya̍ tōsā yɛ̍ cho̍ ho̍ō ni̍. Tē wāŋndo̍ ō pīlɛ̍ 
yɔ̄ŋgu̍ chōnde̍i̍ ni̍, ō pīlɔ̍ɔ̄ wa̍ le̍ wāŋnda̍ sūɛ̍i̍ Mɛ̄lɛ̄kɛ̍i̍ pɛ̄ɛ̄kōo̍. Ndu̍yɛ̍, wāna̍ 
Mɛ̄lɛ̄ka̍ chɔ᷄m īsɔ̄ɔ̍ pɛ̍, ndu̍ di̍mu̍l wāŋnda̍. Wāna̍ su̍a̍ā o̍ sūɛ̍i̍ ma̍ŋgālɛ̄ī chēle̍ŋ nde̍ 
ni᷄ŋ ndo̍, ndu̍ so̍ō. Wāna̍ tu̍ɛ̍ī nyɛ᷅ o̍ di̍mi̍ o̍ sūɛ̍i̍ ma̍ŋgālɛ̄ī kēŋ ni᷄ŋ ndo̍, ndu̍ hi̍vi̍ 
wāŋnda̍ o̍ lānī. Lā tōsa̍ he̍ī le̍ mī ku̍ndā wānāā lāāla᷄ŋnda̍ ō sɔ̄la̍ mālāa̍, mbō hīōū 
lāchī. 

27Tē ō wa̍ pɛ̍ mī ŋ̄wāŋ ā wa̍ nya̍ tɛ̄ɛ̄ŋ mā nɔ̄ kpāāyāa̍ le̍ sūɛ̍i̍ o̍ sɔ̄ɔ̍ŋ ma̍ŋgālāŋ 
chēle̍ŋ ndo̍ŋ ni᷄ŋ pɛ̍, mɛ̄ɛ̍ ā sōo̍ a̍ pi̍lɛ̍ŋ pi̍lɛ̍ŋ. Kɛ̍ ā hi̍a̍ū ā ŋīɔ̍ɔ̍ŋ kɛ̄lɛ̄ŋgāā ā yāa̍ o̍ 
bɔ̄ŋa᷅ŋ o̍ bɔ̄ŋa᷅ŋ ni᷄ŋ te̍. Ndu̍yɛ̍, tē ā sōō pɛ̍, mɛ̄ɛ̍ wāna̍ nɔ̍lā le̍ nyɛ̄ wāŋnda̍ sūāā o̍ 
sɔ̄ɔ̍ŋ ma̍ŋgālāŋ chēle̍ŋ ni᷄ŋ ndo̍ŋ hīvīo̍o̍ wāŋnda̍ o̍ lānī wo̍, ndu̍ ndu̍ hi̍vi̍ nda̍ o̍ 
lānī. 

28Kɛ̍, tē wānā ve̍ o̍ ku̍ndā wānāā lāāla᷄ŋnda̍ tɛ̄ɛ̄ŋ o̍ nɔ̍ kpāāyāa̍ le̍ dīōmndā lāŋ 
hīvīo̍o̍ wāŋnda̍ o̍ lānī le̍, mɛ̄ɛ̍ wānāa̍ nɔ̍ kpāāyāa̍ le̍ sūɛ̍i̍ o̍ sɔ̄ɔ̍ŋ ma̍ŋgālāŋ chēle̍ŋ 
ndo̍ŋ ni᷄ŋ nda̍ ā su̍a̍ā o̍ sɔ̄ɔ̍ŋ mu̍ŋ ni᷄ŋ te̍. Ā wa̍ īsɔ̄ɔ̍ le̍ni̍ŋ pɛ̍ mɛ̄ɛ̍ ā sōo̍ o̍ kɔ̄l ni᷄ŋ 
nāa̍ nda̍ pi̍la̍ chūā a̍ Mɛ̄lɛ̄ka̍. 

29Ndu̍yɛ̍ o̍ ko̍ŋ kɔ̍ɔ̍lī, tē wānāā ŋīɔ̍ɔ̍ŋ kɛ̄lɛ̄ŋgāā ā yāa̍ a̍ sɔ̍lā yōōŋgu̍ Mɛ̄lɛ̄ka̍a̍ le̍ 
wāŋnda̍ dīmūllo̍ ni̍, ha̍ā nda̍ nda̍ wa̍ le̍ nūa̍a̍ o̍ dīōmndā lāŋ ni᷄ŋ, tē dīōmnda̍ chɛ̍ŋ 
o̍ Mɛ̄lɛ̄ka̍ lo̍ le̍kɛ̍ndɛ̍ī ni̍. 

30Ndu̍yɛ̍, tē ō wa̍ pɛ̍ mī Mɛ̄lɛ̄ka̍ chɔ̄ɔ̄mu̍u̍ īsɔ̄ɔ̍ nāa̍ wānā pi᷅lɛ̍ chūā nya̍ tɛ̄ɛ̄ŋ a̍ 
bōōndi̍i̍ wāŋndo̍ wā sūɛ̍i̍ ye̍ pɛ̍, mɛ̄ɛ̍ wāna̍ tāse̍ wa᷅ ko̍ŋ su̍ɛ̍i̍ yo̍ ndu̍ me̍i̍ ni̍ko̍. 

31Ō chō lētūu̍ le̍ mī nya̍ kpo̍u̍ mī lā wa̍ wāŋnda̍ yōōŋgu̍ Mɛ̄lɛ̄ka̍a̍ dīmūllo̍. Kɛ̍ 
ndu̍yɛ̍, ā pīlɛ̍ŋ pi̍lɛ̍ŋ nya̍ dīmī ni̍. O̍ he̍ī ni᷄ŋ, wāŋnda̍ nɔ̄lā mā sɔ̄la̍ pɛ̄ɛ̄kōo̍, ndu̍yɛ̍, 
mā sɔ̄la̍ kɔ̄ltā nyɔ̄ɔ̄lāāla̍ŋ. 

32Wānā o̍ wāna̍ di̍mūl wa᷅ŋnda̍ yōōŋgu̍ Mɛ̄lɛ̄ka̍a̍ ō chō kūēē mbō nɔ̄ kpāāyāa̍ 
dīōmndā o̍ nɔ̍ le̍ dīmīo̍o̍ la̍ŋ chōo̍. 

33Kāni̍ fo̍ndōle̍, Mɛ̄lɛ̄ka̍ hɛ̄na̍ŋ mī bɔ̄ŋa᷅ŋndā ndɔ̄la̍ŋ lā wa̍ la̍a̍sī la̍a̍sī le̍. Ō hɛ̄nāŋ 
mī nyɛ̄ o̍ nyɛ̄ yɔ̄nu̍ŋ sa̍na̍a̍ a̍ kɔ̄l nyūlū. Mɛ̄ɛ̍ sɔ̄ɔ̍ŋ chō kɔ̄la̍ŋ o̍ ku̍ndālā wānāā 
lāāla᷄ŋnda̍ kpo̍u̍ tɛ̍ɛ̄ŋ yɛ̍ cho̍ ni̍ māā 

34tē nya̍ ku̍ndā wānāā lāāla᷄ŋnda̍ lā wa̍ o̍ bɔ̄ŋa᷅ŋ Mɛ̄lɛ̄ka̍a̍ ni᷄ŋ pɛ̍, wāŋ lāāndūa̍a̍ 
nɔ̄ mā wa̍ ā mēīyāā. Ā nɔ̍ mā sōō le̍. Kāni̍ fo̍ndōle̍, sāwāla̍ Mɛ̄lɛ̄ka̍ ke̍ Mūu̍sē la̍ŋ 
lā dīmi̍ māā wāŋ lāāndūa̍a̍ nɔ̄ mā wa̍ wāŋ pīāāndūa̍a̍ o̍ bā bɛ̄ŋgu̍. 

35Tē ō wa̍ mī wānā la̍nɔ̍ɔ̍ nɔ̄ nyūnā pɛ̍, ō chu᷄m mā mīīŋgu̍ o̍ nda̍ lo̍ chīɛ̄īyo̍. Tē ā 
mīīŋgu̍ pɛ̍, ō kɔ̍ nyu̍nā pɔ̍nɔ̍ ndɔ̄. Kāni̍ fo̍ndōle̍, ō chō sūɛ̍i̍ lāsi̍ɔ̍mbu̍ le̍ mī wānā 
la̍nɔ̍ɔ̍ sōō o̍ bɔ̄ŋa᷅ŋ ku̍ndā wānāā lāāla᷄ŋnda̍ ni᷄ŋ. 

36Nya̍ wāŋnda̍ Kɔ̍līŋ, bāā lā nɔ̄ mānūāā o̍ kɔ̄l māā nya̍ hi᷅ŋ a̍ sūɛ̍i̍ Mɛ̄lɛ̄kɛ̍i̍ ni̍? 
Ndu̍yɛ̍, lā nɔ̄ mānūāā o̍ kɔ̄l māā nya̍ su̍e̍e̍ sɔ̍la̍ dīo̍m Mɛ̄lɛ̄ka̍a̍ ni̍? 

37Tē wānā o̍ wānā wa̍ nya̍ tɛ̄ɛ̄ŋ pɛ̍ mbō nɔ̄ o̍ kɔ̄l māā wāna̍ di̍mūl wa᷅ŋnda̍ yōōŋgu̍ 
Mɛ̄lɛ̄ka̍a̍ wo̍ o̍ cho̍ ni̍, kɛ̄lɛ̄ŋgāā mī wānā yi̍ya̍ŋ pɛ̍ māā Nyi̍na̍ Kāsi̍ Mɛ̄lɛ̄ka̍a̍ ō ke̍ 
ndu̍ kpāāyāa̍ le̍ sɔ̄ɔ̍ŋ tōsāa̍, mɛ̄ɛ̍ wānā ko̍ŋ ō sīna̍ ni̍ko̍ wa̍la̍ŋ māā dīōmndā ya̍ I̍ 
cho̍ la᷅ŋ pōōnyīa̍a̍ nāa̍ nya̍ chūā lāŋ, māā Māsānɔ̍ɔ̍ Mɛ̄lɛ̄ka̍ di̍mu̍l na̍a̍ wānāā 
lāāla᷄ŋnda̍ ni̍ māā ŋ̄ tōsa̍ le̍nde̍. 

38Wānā o̍ wāna̍ sɛ̍ɛ̍ŋgi̍a̍a̍ yɛ̄ pɛ̍ māā ō cho̍ Ma̍sānɔ̄ɔ̍ le̍ di̍mu̍l na̍a̍ le̍nde̍ le̍, mɛ̄ɛ̍ 
wānā ko̍ŋ nyɛ̄ o̍ nyɛ̄ o̍ di̍mu̍l nya̍ lā ya᷅ŋ ndu̍ lānī le̍. 

39Le̍la̍ŋ chāāŋāā nīa̍a̍, nyɛ̄ nya̍ lāndu̍ŋ kɔ̍l lo̍ ndu̍ cho̍ wāŋnda̍ yōōŋgu̍ Mɛ̄lɛ̄ka̍a̍ 
dīmūllo̍ ni̍. Kɛ̍ ndu̍yɛ̍, lā ku̍u̍nā vɛ̄lɛ̄ wāŋnda̍ le̍ sūɛ̍i̍ o̍ sɔ̄ɔ̍ŋ ma̍ŋgālāŋ chēle̍ŋ ndo̍ŋ 
ni᷄ŋ te̍. 

40Kɛ̍ o̍ ko̍ŋ ni̍ŋ fa̍ū, lā tōsa̍ nyɛ᷅ o̍ nyɛ᷅ o̍ nɛ̄ī bɛ̍nda̍ wo̍ chōo̍ nyɛ̍ kɛ̄ndɛ̄ sa̍na̍a̍. 

Kɔ̄li̍ŋtīāŋ Tāso̍o̍ 15 

A̍ mīīŋgū Kil̍it̍ī mii̍ŋ̍gu̍ yōōmū wo̍ o̍kɔɔ̄ ̄
1Chāāŋāā nīāā wa̍nāā lāāla᷄ŋnda̍ o̍ Ki̍li̍tī ni̍ŋ, I̍ hɛ̍na̍ŋ nya̍ mī lā lōōnu̍ŋ Yo̍o̍ŋgū 
Kɛ̄ndɛ̍ Mɛ̄lɛ̄ka̍ ya̍ I̍ di̍mu̍l nya̍ wo̍. Ndu̍ yɔ̍nūŋ ni̍ māā yōōŋgū nya̍ chɛ᷄l ho̍ō mi̍ lā 
sīmī lāāla᷄ŋ nyāa̍ lēchōo̍ wo̍. 

2Yōōŋgū kɛ̄ndɔ̄ɔ̍ ho̍ō ndu̍ cho̍ nya̍ pīŋīo̍o̍ ni̍, tē ō wa̍ pɛ̍ mī lā hīōū lāchī a̍ ndu̍ 
bīyɔ̄ɔ̍ nyɛ̄ kɛ̄ndɛ̄ kɛ̍ndɛ̍ī. Kɛ̍, tē lā hīu̍ la̍chi̍ le̍, mɛ̄ɛ̍ lāāla᷄ŋ nyāa̍ sīmnu᷄ŋ su̍ɛ̍i̍ fo̍ndō 
fu̍u̍. 

3Yōōŋgū ya̍ I̍ sɔ̍la̍ wo̍, ndu̍ ya̍ I̍ di̍mu̍l nya̍ ni̍. Ndu̍yɛ̍, ndu̍ cho̍ yōōŋgū lēbōllo̍ ni̍. 
Yōōŋgū ko᷄ŋ cho̍ ni̍ māā Ki̍li̍tī sɔ̍la̍ pīɔ̍mndo̍ mɛ̄ɛ̍ Yāu̍ Mɛ̄lɛ̄ka̍a̍ dīmi̍ yɛ̍, le̍ hāli̍ 
kpe̍ŋ mī Mɛ̄lɛ̄ka̍ ma᷄l na̍a̍ le̍ yɔ̄ŋndā nāāla̍ wɔ̍ɔ̍ŋnda̍ŋ. 

4Mɛ̄ɛ̍ nda̍ chɔ̍ ndu̍, pālɛ̍i̍ hīōūwɔ̄ɔ̍ ī yāa̍ mi̍ Mɛ̄lɛ̄ka̍ mīŋgī ndu̍ yōōmū, mɛ̄ɛ̍ Yāu̍ 
Mɛ̄lɛ̄ka̍a̍ dīmi̍ yɛ̍. 

5O̍ ko̍ŋ kɔ̍ɔ̍lī, mbo̍ chɔ̄mnu᷄ŋ Pītɛ̍. Mbo̍ chɔ̄mnu᷄ŋ vɛ̍lɛ̄ bu̍ɛ̍i̍yāā ŋ̄ wāŋ tɔ̍ a̍ wānāā 
ŋīɔ̍ɔ̍ŋnda̍. 

6O̍ ko̍ŋ kɔ̍ɔ̍lī, mbo̍ chɔ̄mnu᷄ŋ wa̍nāā lāāla᷄ŋnda̍ ku̍ndā, nda̍ a̍a̍ hi̍o̍ū kɛ̄mɔ̄ɔ̍ lē 
ŋūɛ̍ɛ̍nu̍. Wānāā kāŋ ā ti᷄ŋ ā vī ni᷅ŋ, kɛ̍, ā ka̍ ka̍ a̍ cho̍ wɔ̄ bɛ̍ɛ̍ yo̍o̍mū mɛ̄ɛ̍ na̍a̍ ŋ̄ sūāā 
nu̍a̍ā yɛ̍. 

7Mbo̍ chɔ̄mnu᷄ŋ vɛ̍lɛ̄ Chēmi̍si̍. O̍ ko̍ŋ kɔ̍ɔ̍lī, mbo̍ chɔ̄mnu᷄ŋ wa̍nāā o̍ ve᷅m hɔ̄ltē ndɔ̄ 
wa̍ kpo̍u̍. 

8O̍ mɛ̄ɛ̄lu̍la̍ŋ kpɔ̍ŋ mbo̍ chɔ̄mnu᷄ŋ ya̍ Pɔ̍ɔ̄. Kɛ̍ ndu̍yɛ̍, ya̍ ya̍ vīōlɔ᷄ŋ nūu̍ o̍ yu̍ŋgu̍ 
Mɛ̄lɛ̄ka̍a̍ chōo̍ ō wa̍ sūɛ̍i̍ kɔ̄ndɔ̄fi̍li̍. 

9Ndu̍yɛ̍, wānāā Chi̍i̍sū ve᷅m māā hɔ̄ltē ndɔ̄ wa̍ ki̍nɛ̍i̍ ya̍ hi̍o̍ū dɔ̄ɔ̄na᷄ŋ kpo̍u̍. I̍ nɔ̍ 
bɛ̍ɛ̍ mī I̍ wa̍ ō vēēlāā āā, wāna̍ Chi̍i̍sū ve᷅m māā hɔ̄ltē ndɔ̄ kpo̍so̍ŋ te̍. Kāni̍ fu̍u̍le̍, 
o̍ tāse̍la̍ ndɔ̄ɔ̍ I̍ wa̍ wānāā lāāla᷄ŋa̍a̍ Mɛ̄lɛ̄ka̍a̍ nyɛ̄ pālāa̍ tūsīo̍o̍ chōo̍ ta̍u̍. 

10Kɛ̍ ndu̍yɛ̍, kɛ̄ndɛ̄i̍ Mɛ̄lɛ̄kɛ̍i̍ ndi̍ to̍sa̍ ni̍ mi̍ wa᷅ ni᷅ŋ hāū nu̍a̍ā. Ndu̍yɛ̍, kɛ̄ndɛ̄i̍ 
Mɛ̄lɛ̄ka̍ tōsa̍l la̍ ke̍ŋ nde̍ ī tēmbu̍ le̍. Mi̍ dɛ̍nɛ̍ kɛ̍ndɛ̄ fūlā lēni᷄ŋ. Kāni̍ fo̍ndōle̍, mi̍ I̍ 
to̍sā wa̍llo̍ le̍ māsānɔ̄ɔ̍ mbo̍ hīāū wānāā o̍ ve᷅m māā hɔ̄ltē ndɔ̄ wa̍ ā tūa̍a̍. Kɛ̍ 
ndu̍yɛ̍, ō cho̍ kpa̍āya̍ ni̍ ya̍ pi̍la̍ le̍ to̍sa̍ wa̍li̍ ka̍lāa̍ le̍. Kɛ̄ndɛ̄i̍ Mɛ̄lɛ̄kɛ̍i̍ ndi̍ lu̍e̍i̍ ya̍ 
kpāāyāa̍ le̍ ndu̍ tōsāa̍ ni̍. 

11Le̍la̍ŋ, ō wa̍ ya̍ di̍mu̍l nya̍ yōōŋgu̍ Mɛ̄lɛ̄ka̍a̍ ni̍, kɛ̄lɛ̄ŋgāā ō wa̍ wa̍nāā Chi̍i̍sū ve᷅m 
hɔ̄ltē ndɔ̄ wa̍ ā pīli̍a̍a̍ ni̍, na̍a̍ fa̍ū yōōŋgū pīlɔ̍ɔ̄ ho̍ō ko̍ni̍ na̍a̍ ŋ̄ chō nya̍ dīmūllo̍ ni̍. 
Ndu̍yɛ̍, yōōŋgōo̍ ho̍ō ndu̍ nya̍ lāāla̍ŋ ni̍. 

A̍ wānāā lāāla᷄ŋnda̍ mīīŋgōo̍ yōōmū o̍kɔɔ̄ ̄
12Yōōŋgu̍ Mɛ̄lɛ̄ka̍ na̍a̍ ŋ̄ chō wāŋnda̍ dīmūllo̍ wo̍ ndu̍ cho̍ ni̍ māā, Ki̍li̍tī mi̍i̍ŋgu̍ 
yōōmū. Kɛ̍ vɛ̄ɛ̍nɛ̍ nya̍ pūmnda̍ lōōkū yɛ̍ dīmi̍ māā wānāa̍ wu᷅ wa̍ ā mi̍i̍ŋgū lɛ̍ 
yōōmū le̍? 

13Tē ō wa̍ yɛ̄ pɛ̍ le̍nde̍ māā wānāa̍ wu᷅ wa̍ ā mi̍i̍ŋgū lɛ̍ yōōmū le̍, mɛ̄ɛ̍ Ki̍li̍tī pi̍la̍ 
bɛ̍ɛ̍ ō mīīŋgu̍ yo̍o̍mū le̍ wa᷅. 

14Ndu̍yɛ̍, tē ī wa̍ yɛ̄ dɔ̍ɔ̍ pɛ̍ māā Ki̍li̍tī mi̍i̍ŋgu̍ yo̍o̍mū le̍, mɛ̄ɛ̍ yōōŋgu̍ Mɛ̄lɛ̄ka̍ na̍a̍ 
ŋ̄ chō wāŋnda̍ dīmūllo̍ wo̍ ni̍, a̍ tīīnda᷄ŋ nya̍ nɔ̄ o̍ Ki̍li̍tī ni̍ŋ ndo̍, mɛ̄ɛ̍ nyɛ̄ fo̍ndōo̍ 
fu̍u̍ o̍ wa᷅ ni̍ wa᷅. 

15Ndu̍yɛ̍ vɛ̍lɛ̄, tē ō wa̍ yɛ̄ le̍nde̍ pɛ̍, mɛ̄ɛ̍ chōōla̍ŋ kpo̍so̍ŋ ko̍ni̍ na̍a̍ ŋ̄ dīmi̍ a̍ Mɛ̄lɛ̄ka̍ 
o̍kɔ̄ɔ̄ ni̍ wa᷅, kāni̍ fo̍ndōlē, ŋ̄ dīmi̍ māā Mɛ̄lɛ̄ka̍ ō mīŋgi̍ Ki̍li̍ti̍ yōōmū. Ndu̍yɛ̍, māā 
lāchōōwā. Tē ō wa̍ yɛ̄ pɛ̍ māā wānāa̍ wu᷅ wa̍ ā mi̍i̍ŋgū lɛ̍ yo̍o̍mū le̍, mɛ̄ɛ̍ Ki̍li̍tī bɛ̍ɛ̍ 
Mɛ̄lɛ̄ka̍ mīŋgi̍ ndu̍ yōōmū le̍ wa᷅. 

16Tē ā mi̍i̍ŋgū lɛ̍ yo̍o̍mū le̍ mɛ̄ɛ̍ Ki̍li̍tī bɛ̍ɛ̍ ō mīīŋgu̍ yo̍o̍mū le̍. 

17Tē ī yɔ̄nu̍ŋ yɛ̍ pɛ̍ māā Ki̍li̍tī mi̍i̍ŋgu̍ yo̍o̍mū le̍, mɛ̄ɛ̍ tīīnda᷄ŋ nya̍ nɔ̄ o̍ ndu̍ ni̍ŋ 
ndo̍, mɛ̄ɛ̍ tɔ̄nɔ̄ bɛ̍ɛ̍ lā sɔ̍lā ni̍ŋ le̍ni̍ŋ te̍ wa᷅, ndu̍yɛ̍, yɔ̄ŋndā wɔ̄ɔ̍ŋndā nya̍ tōsa̍ la̍ŋ 
mɛ̄ɛ̍ Mɛ̄lɛ̄ka̍ me᷄l lɔ̍ nya̍ le̍ la̍ŋ te̍. 

18Wānāa̍ nda̍ a̍a̍ la̍a̍la̍ŋ a̍ Ki̍li̍tī, kɛ̍ ndu̍yɛ̍ ma̍ wū ni᷅ŋ nda̍ bɛ̍ɛ̍ mɛ̄ɛ̍ ā chō ni᷅ŋ o̍ nyɛ̄ 
nɛ̄īyāa̍ ni᷅ŋ wa᷅. 

19Ndu̍yɛ̍, tē ō wa̍ pɛ̍ māā tīīnda᷄ŋ o̍ tīīnda᷄ŋ na̍a̍ ŋ̄ dɔ̄ū o̍ Ki̍li̍tī ni̍ŋ, māā le̍ chi̍e̍ēŋ 
na̍ŋ ko̍ni̍, māā nyɛ̄ o̍ nyɛ̄ chēle̍ŋ ō cho̍ lɛ̍ lēkɔ̍ɔ̍lī le̍, mɛ̄ɛ̍ na̍a̍ mɔ̍nɛ̍i̍ nɛ̄i̍ ī hīāū ni̍ŋ 
wa᷅ŋnda̍ bīyɔ̄ɔ̄ a̍ wānā o̍ wānā o̍ chi̍e̍ēŋndo̍ chōo̍. 

20Kɛ̍ ndu̍yɛ̍, ī chō tōnya̍ kpe̍e̍kpe̍i̍ māā mi̍ Mɛ̄lɛ̄ka̍ mīŋgi̍ Ki̍li̍ti̍ yōōmū. Ko̍ŋ 
kpe̍e̍kpe̍i̍ chɔ̍m ni̍ māā wānāa̍ vi᷅ ni᷅ŋ nda̍ bɛ̍ɛ̍, māā Mɛ̄lɛ̄ka̍ chō nda̍ mīŋgī yōōmū. 

21Wānā pi᷅lɛ̍ kpe̍ to̍sa̍ ni̍ mi̍ pīɔ̍mndo̍ ō hūŋ le̍ ŋ̄wāŋndā chīe̍e̍ kpo̍u̍ o̍ chi̍e̍ēŋndo̍ 
ni᷄ŋ. Le̍nde̍ ko̍ni̍, wāŋndo̍ ō pīlɛ̍ kpe̍ to̍sa̍ vɛ̄lɛ̄ a̍ sa̍bū ni̍, mi̍ Mɛ̄lɛ̄ka̍ wā hūnɔ̄ɔ̄ 
wānāa̍ vi᷅ wa̍ mīŋgī yōōmū. 

22Pīɔ̍mndo̍ hīŋ le̍ ŋ̄wāŋndā chīe̍e̍ kpo̍u̍, kāni̍ fu̍u̍le̍, le̍ mɛ̄ɛ̍ nda̍ wa̍ dīōm pīlɛ̍ nda̍ 
A̍dām wa̍ā yɛ̍. Le̍nde̍ ko̍ni̍ Mɛ̄lɛ̄ka̍ chō hūnɔ̄ɔ̄ wāŋnda̍ kpo̍u̍ mi̍ŋgī yōōmū le̍ mɛ̄ɛ̍ 
nda̍ chō dīōm pīlɛ̍ nda̍ Ki̍li̍tī wa̍ā yɛ̍ ni̍. 

23Kɛ̍ ndu̍yɛ̍, mu᷅ŋ kpo̍u̍ a̍ mīīŋgōo̍ yōōmū o̍kɔ̄ɔ̄ ŋ̄ nɔ̄ le̍ yɔ̄nɔ᷄ŋndo̍ ō nɛ̄ī kpɛ̍ kpɛ̍ 
mɛ̄ɛ̍ ŋ̄ nɔ̍ le̍ yɔ̄nɔ᷄ŋndo̍ yɛ̍. Ki̍li̍tī fɛ̍ɛ̍ŋ mi̍i̍ŋgu̍ yōōmū. O̍ ko̍ŋ kɔ̍ɔ̍lī, lɔ̍ɔ̍ o̍ cho̍ vɛ̄lɛ̄ 
hūnɔ̄ɔ̄ wo̍, bōōndi̍i̍ ke̍ŋ wānāa̍ la̍a̍la̍ŋ a̍ ndu̍ wa̍, nda̍ bɛ̍ɛ̍ le̍nde̍ Mɛ̄lɛ̄ka̍ mīŋgī ni̍ŋ 
nda̍ yōōmū ni̍. 

24Tē ko̍ŋ hi̍o̍ū ni᷅ŋ pɛ̍, chi̍e̍ēŋndo̍ ndu̍ chu̍ū. O̍ ko̍ŋ kɔ̍ɔ̍lī, Nyi̍nāa̍ kpo̍u̍ a̍ nɔ̍ 
kpāāyāla̍ŋ a̍ māsāle̍ŋ nda̍, Ki̍li̍tī cho̍ nda̍ pīɔ̄lɔ̄ɔ̄ o̍ lē māsā, mbō pūu̍ nda̍ kpāāyāla̍ 
la̍ŋ o̍ bā. O̍ ko̍ŋ kɔ̍ɔ̍lī, tē ke̍ŋ ī hi̍o̍ū pɛ̍, Ki̍li̍tī mu̍li̍ŋ ō chu̍a̍ māsāle̍ ndɔ̄le̍ŋ ō ke̍ 
Mɛ̄lɛ̄ka̍ Fi̍nyā ndɔ̍. 

25Kɛ̍ ndu̍yɛ̍, ō chō lō o̍ māsāle̍ŋ chōo̍ ha̍a̍a̍ mī Mɛ̄lɛ̄ka̍ tōsa̍ mī ndu̍ Chi̍i̍sū mbō 
kūūmbu̍ŋ ya̍a̍mɔ̍ɔ̍wa̍a̍ ndūa̍a̍ kpo̍u̍ cho̍o̍ kpu̍lu̍ bɛ̍ndū. 

26Ya̍a̍mɔ̍ɔ̍nɔ̍ Mɛ̄lɛ̄ka̍ mɛ̄ɛ̄lū ni̍ŋ tɛ̍ɛ̍mbūū kpɔ̍ŋ ndo̍, ndu̍ cho̍ pīɔ̍mndo̍ ni̍. 

27Kāni̍ fo̍ndōle̍, dīo̍m Mɛ̄lɛ̄ka̍a̍ dīmi̍ āā, “Mɛ̄lɛ̄ka̍ tōsa̍ mi̍ nyɛ̄ o̍ nyɛ̄ wā ndu̍ o̍ bā 
bɛ̄ŋgu̍.” Kɛ̍ ndu̍yɛ̍, dīōmnda̍ so̍o̍nu᷄ŋ la᷅ŋ māā nyɛ̄ o̍ nyɛ̄ chō wā Ki̍li̍tī o̍ bā bɛ̄ŋgu̍ 
la̍ŋ, Mɛ̄lɛ̄ka̍ ndu̍ ndu̍ cho̍ le̍cho̍o̍ le̍. Kāni̍ fo̍ndōle̍, ndu̍ cho̍ tōsāa̍ ni̍ mī nyɛ̄ o̍ nyɛ̄ 
wā Ki̍li̍ti̍ o̍ bā bɛ̄ŋgu̍ ni̍. 

28Ndu̍yɛ̍, tē Mɛ̄lɛ̄ka̍ tōsa̍ pɛ̍ mī nyɛ̄ o̍ nyɛ̄ wa̍ ndu̍ o̍ bā bɛ̄ŋgu̍, ndu̍ Ki̍li̍tī pi̍la̍ o̍ cho̍ 
po̍ Mɛ̄lɛ̄ka̍a̍ wo̍ ō mu̍li̍ŋ ni̍ko̍ vɛ̍lɛ̄, ō yɔ̍ŋgu̍ŋ Mɛ̄lɛ̄ka̍ o̍ bā bɛ̄ŋgu̍ o̍ to̍sa̍ mi̍ nyɛ̄ o̍ 
nyɛ̄ wā ndu̍ o̍ bā bɛ̄ŋgu̍ wo̍. Bōōndi̍i̍ ke̍ŋ ndu̍ Mɛ̍lɛ̄ka̍ ō wa̍ ni᷅ŋ māsā nyɛ̄ o̍ nyɛ̄ 
fe̍e̍ cho̍o̍. 

29I̍ nyu̍nā wɔ̍ nya̍, ŋ̄ chā tē wāŋndo̍ ō sɔ̄la̍ yīŋɔ̄ɔ̍ le̍ mbō vī pɛ̍, ā yi᷅ŋ wāna̍ cho̍ 
yōōmū wo̍ sɔ̍ŋgɔ̍ ndɔ̄ɔ̍. Tɔ̄nɔ̍ yɛ̄ɛ̍nɛ̍ wa᷅ yɛ̍ ni᷅ŋ o̍ yīŋɔ̄ɔ̄ kōŋ ni᷄ŋ? Kāni̍ fo̍ndōle̍, lā 
dīmi̍ māā wānāa̍ wu᷅ wa̍ ā mi̍i̍ŋgū yo̍o̍mū le̍. Ɔ̍ɔ̄ le̍ sa̍bū nda̍ nɔ̄ ni᷅ŋ wāŋndo̍ yīŋɔ̄ɔ̍ 
sɔ̍ŋgɔ̍ wāna̍ vi᷅ ni᷅ŋ ndo̍ wo̍? 

30Tē wānāa̍ wu᷅ wa̍ ā mi̍i̍ŋgū lɛ̍ yōōmū le̍ pɛ̍, mɛ̄ɛ̍ ɔ̍ɔ̄ le̍ sa̍bū na̍a̍ ŋ̄ chɛ̄l ni᷅ŋ mi̍ 
yōōmūlā nāāla̍ŋ lā wa̍ o̍ kpūndɔ̍ɔ̍ ni᷄ŋ te̍le̍ŋ o̍ te̍le̍ŋ le̍ wa̍llo̍ ho̍ō wo̍? 

31Mī di̍mu̍l nya̍ chāāŋāā nīa̍a̍, lēpāla̍ o̍ lēpāla̍ pīɔ̍mndo̍ chō na̍a̍ bīndū bīndūūwo̍ 
le̍ sa̍bū pīlɔ̍ɔ̍ ho̍ō. Ndu̍yɛ̍, I̍ cho̍ a̍ kɔ̄l kɛ̄ndɛ̄ a̍ nya̍ le̍ chō na̍a̍ ŋ̄ chō o̍ dīōm pīlɔ̍ɔ̍ 
ni᷄ŋ a̍ Māsānɔ̍ nāa̍ Chi̍i̍sū Ki̍li̍tī na̍a̍ nya̍ā wo̍. Le̍ sa̍bū kōŋ ya̍ I̍ cho̍ nya̍ dīōmnda̍ŋ 
nda᷅ŋ dīmūllo̍ ni̍. 

32Tē wānāa̍ wu᷅ wa̍ ā mi̍i̍ŋgū lɛ̍ yōōmū le̍ pɛ̍, mɛ̄ɛ̍ ɔ̍ɔ̄ tɔ̄nɔ̍ ya̍ I̍ sɔ̍lā le̍ sīsi̍la̍ŋ mī I̍ 
sɔ̍ŋga̍ a̍ vīsīāā yōndūa̍a̍ mɛ̄ɛ̍ wāŋnda̍ ā pūm Ɛ̍fi̍sīā a̍ cho̍ nu̍a̍ā yɛ̍? Kāni̍ fo̍ndōle̍, 
tē wānāa̍ wu᷅ wa̍ ā mi̍i̍ŋgū lɛ̍ yōōmū le̍ pɛ̍, mɛ̄ɛ̍ na̍a̍ ŋ̍ to̍sā mɛ̄ɛ̍ wānāā pūm ā dīmi̍ 
yɛ̍ āā, “Ŋ̄ dīōnu᷅ŋ di̍o̍la̍ nāā, mī ŋ̄ kōlnu᷅ŋ kōlɔ̄ɔ̄ nāā, kāni̍ fo̍ndōle̍, tē ŋ̄ vī yɛ̄ sīɔ̄dīi̍?” 

33Le̍la̍ŋ, lā chɛ᷅l pe̍sīŋ mī wānā o̍ wānā fa̍ŋa̍ nya̍ o̍ nɛ̄i̍ tōnya̍a̍ chōo̍ le̍. Mɛ̄ɛ̍ nda̍ 
dīmī tālo̍o̍ yɛ̍ āā, “Tē yōū di᷅ ma̍ālo̍ŋ te̍ wo̍ ō kēla̍ yōūwāa̍ di̍ā ma̍ālo̍ŋ nda̍ kɔ̄ɔ̄lī 
pɛ̍, ndu̍ bɛ̍ɛ̍ ō chō mu̍ŋ di̍o̍.” 

34Lā ma᷄l di̍ɔ̍mūŋ nya̍ sāa̍ mu᷅ŋ ndo̍ŋ. Lā ma᷄l yɔ᷅ŋndā wɔ̄ɔ̍ŋnda̍ŋ. Nya̍ pūmnda̍ 
tɛ̍ɛ̄ŋ cho̍ nya̍ ō bɛ̄ndāā nya̍ Mɛ̄lɛ̄ka̍ wa̍ā le̍. Dīōmndā ya̍ I̍ cho̍ la᷅ŋ sūɛ̍i̍ nāa̍ nya̍ 
chūā la̍ŋ lā nɔ̄ mī lā bīī nya̍ lāsi̍ɔ̍mbu̍. 

Dīāllūŋ wānāa̍ mii̍ŋ̍gū niŋ̍ yo̍o̍mū wa̍ nɔ ̄niŋ̍ ndo̍ŋ 
35Mī wānā pu̍m nyūna̍ dɔ̍ɔ̍ āā, “Vɛ̄ɛ̍nɛ̍ wānāa̍ vi᷅ wa̍ ā mīīŋgū yɛ̍ yōōmū? Dīāllūŋ 
māā vɛ̄ɛ̄ nda̍ nɔ̄ yɛ̍ ni̍ŋ?” 

36Wāna̍ nyu̍na̍ nyūnā wāā le̍nde̍ pɛ̍ mɛ̄ɛ̍ nyūnā īdīɔ̄mndo̍ wa᷅ ko̍ŋ ni̍. Tāāmāsi̍o̍o̍ 
ko̍ cho̍ a̍ ku̍lu̍ tɔ̄lɔ̄ɔ̍ o̍kɔ̄ɔ̄ ni̍. Tē wānā tɔ᷅l ku̍lu̍ tɔ̄lɔ̄ɔ̍ pɛ̍, lɔ̍ɔ̍ pa̍ mbō vīl mɛ̄ɛ̍ mbō vī 
fɛ̍ɛ̍ŋ. 

37Tɔ̄lɔ̄ɔ̄la̍ nɔ̍ ku̍lu̍la̍ŋ nda̍ŋ ki̍nɛ̍i̍ tē wānā wa̍ la̍ŋ tɔ̄lɔ̄ɔ̍ pɛ̍, ō cho̍ tɔ̍lɔ̄ɔ̍ pi̍la̍ fɛ̍ɛ̍ŋ te̍ 
wānā tu̍āl te̍. Ku̍lu̍la̍ŋ fɛ̍ɛ̍ŋ wānā tu̍āl. 

38Ndu̍yɛ̍, mɛ̄ɛ̍ Mɛ̄lɛ̄ka̍ hɛ̄nāŋ yɛ̍ le̍nde̍ o̍ to̍sā ni̍ mī ku̍lu̍ o̍ ku̍lu̍ o̍ yɔ̍ŋgu̍ tɔ̄lɔ̄ɔ̍ o̍ 
ndɔ̍ yɛ̍. Mbo̍ tōsā mī ku̍lu̍ o̍ ku̍lu̍ yɔ̍ŋgū tɔ̄lɔ̄ɔ̍ o̍ ndɔ̍ yɛ̍. 

39Nyɛ̄ o̍ nyɛ̍ cho̍ nyɛ̄ yōōmāā dīāllūŋ nda᷄ŋ ŋ̄ cho̍ nyɛ᷅ pīlɛ̍ le̍. Dīāllūŋ wāŋndā 
chīe̍e̍ya̍ mu̍ŋ cho̍ yɛ̍. Vīsīa̍a̍ nda̍ dīāllo̍ŋ ŋ̍ nda̍ŋ ŋ̄ chō yɛ̍. Yōūwa̍ ŋ̍ nda̍ŋ chō yɛ̍. 
Sūūwa̍ ŋ̍ nda̍ŋ chō yɛ̍. 

40Nyɛ᷄m cho̍ o̍ ha̍la̍a̍ ni᷄ŋ ndo̍ŋ ŋ̄ nɔ̄ dīāllo̍ŋ ŋ̍ nda̍, mi̍ nyɛ᷄m cho̍ o̍ chi̍e̍ēŋndo̍ chōo̍ 
wo̍ŋ mu̍ŋ nɔ᷅ dīāllo̍ŋ ŋ̍ nda̍. Nyɛ᷄m cho̍ o̍ ha̍lāa̍ ni᷄ŋ ndo̍ŋ, ŋ̄ nɔ̄ dīōndɔ̄ɔ̍ o̍ nda̍, mi̍ 
nyɛ᷄m cho̍ o̍ chi̍e̍ēŋndo̍ chōo̍ wo̍ŋ, ŋ̄ nɔ̄ dīōndɔ̄ɔ̍ o̍ nda̍ yɛ̍. 

41Pāa̍le̍ŋ lē nɔ̄ dīōndɔ̄ɔ̍ o̍ ndɔ̍. Pāŋge̍i̍ nɔ̄ dīōndɔ̄ɔ̍ ndɔ̍ yɛ̍, lōo̍ŋ nɔ̄ dīōndɔ̄ɔ̍ o̍ ndɔ̍ 
yɛ̍. Ndu̍yɛ̍ īlōō o̍ īlōō ī nɔ̄ dīōndɔ̄ɔ̍ o̍ ndɔ̍ yɛ̍. 

42Mɛ̄ɛ̍ le̍nde̍ i̍ yɔ̍nūŋ ni̍ŋ ni̍, tē wānāa̍ vi᷅ wa̍ ā hu᷄ŋ mi̍i̍ŋgū yo̍o̍mū pɛ̍. Dīāllūŋ na̍a̍ 
ŋ̄ nɔ̄ pɛ̄ŋgo̍o̍ ho̍ō wo̍ŋ, tē ŋ̄ vī pɛ̍ mā chɔ̍ mu̍ŋ, ŋ̄ sɛ̄. Kɛ̍, tē ŋ̄ hu᷄ŋ mi̍i̍ŋgū yōōmū 
pɛ̍, dīāllūŋ na̍a̍ ŋ̄ nɔ̄ ni̍ŋ ndo̍ŋ mu̍ŋ vi᷅ lɛ̍ le̍. 

43Bōōndi̍i̍ wāŋndo̍ wū mā chɔ̍ ndu̍ ve̍, dīāllūŋ ndɔ᷄ŋ ŋ̄ wɔ̄ɔ̍ŋ ŋ̍ wa᷅ ni̍, ndu̍yɛ̍, ŋ̄ nɔ᷅ 
kpa̍āya̍ le̍. Kɛ̍ ndu̍yɛ̍, tē ō mīīŋgu̍ yōōmū pɛ̍, dīāllūŋ kɛ̄ndɛ̄ kɛ̍ndɔ᷄ŋ, ŋ̍ nɔ᷅ kpa̍a̍yāa̍ 
wo̍ŋ mu̍ŋ o̍ nɔ᷅ ni̍. 

44Bōōndi̍i̍ nda̍ chɔ̄ na̍a̍ ve̍, dīāllūŋ ŋ̄wāna̍ chi̍e̍e̍ya̍ŋ dīāllūŋ nāa̍ŋ ŋ̄ wā ni̍. Kɛ̍ tē ŋ̄ 
hu᷄ŋ mi̍i̍ŋgū yōōmū pɛ̍, dīāllūŋ Nyi̍na̍ Kāsi̍ Mɛ̄lɛ̄ka̍a̍ yɔ̄ŋgū wo̍ŋ, mu̍ŋ na̍a̍ ŋ̄ nɔ̄ ni᷅ŋ 
ni̍. Ha̍a̍a̍ mi̍ ŋ̄ nɔ̄ dīāllūŋ ŋ̄wāna̍ chi̍e̍e̍ya̍ŋ, ŋ̄ nɔ̄ mī ŋ̄ nɔ̄ vɛ̄lɛ̄ dīāllūŋ Nyi̍na̍ Kāsi̍ 
Mɛ̄lɛ̄ka̍a̍ yɔ̄ŋgū wo̍ŋ. 

45Kāni̍ fo̍ndōle̍, yāu̍ Mɛ̄lɛ̄ka̍a̍ dīmi̍ āā, “Mi̍ wānā pɔ̍nɔ̍ tāso̍o̍, A̍dām, mbo̍ sīmnu᷄ŋ 
wa᷅na̍ chi̍e̍e̍ yo̍o̍māa̍.” Kɛ̍, A̍dām mɛ̍ɛ̍lu̍ ni᷅ŋ ho̍ō hūnɔ̄ɔ̄ wo̍, ndu̍ si̍mnu᷄ŋ Nyi̍nā 
Kāsi̍ yɔ̍ŋgū yo̍o̍mōo̍ wo̍ ni̍. 

46Ō cho̍ di̍a̍llūŋ Nyi̍na̍ Kāsi̍ Mɛ̄lɛ̄ka̍a̍ yɔ̄ŋgū wo̍ŋ fɛ̍lɛ̍ŋ te̍ wāna̍ chi̍o̍o̍ sɔ̄lā le̍. 
Dīāllūŋ ŋ̄wāna̍ chi̍e̍e̍ya̍ŋ fɛ̍lɛ̍ŋ o̍ sɔ̍lā, o̍ ko̍ŋ kɔ̍ɔ̍lī, mbō hu᷄ŋ sɔ̍lā ni᷅ŋ dīāllūŋ Nyi̍na̍ 
Mɛ̄lɛ̄ka̍a̍ yɔ̄ŋgū wo̍ŋ. 

47A̍dām tāso̍o̍ ndu̍ a̍ pūūlōo̍ lɛ̄ŋ Mɛ̄lɛ̄ka̍ tōōsi̍a̍a̍ ndu̍ ni̍. Kɛ̍, A̍dām mɛ̍ɛ̍lu̍ hūnɔ̄ɔ̄ 
wo̍ ndu̍ ndu̍, o̍ fo̍nda᷄ŋ Mɛ̄lɛ̄ka̍a̍ o̍ chɛ̍ŋ ni̍. 

48Mɛ̄ɛ̍ wāna̍ Mɛ̄lɛ̄ka̍ tōōsi̍a̍a̍ a̍ pūūlōo̍ wo̍ ō wa̍ yɛ̍, le̍nde̍ na̍a̍ ŋ̄ chō chi̍e̍ēŋ na̍ŋ ni̍. 
Kɛ̍ ndu̍yɛ̍, mɛ̄ɛ̍ wāna̍ chɛ̍ŋ ɛ̄chɛ̍nɛ̄ wo̍ chō yɛ̍, le̍nde̍ na̍a̍ ŋ̄ chō lākɔ̄ wā ɛ̄chɛ̍nɛ̄ ni̍. 

49Mɛ̄ɛ̍ na̍a̍ ŋ̄ chu̍a̍ dīāllu᷄ŋ wāna̍ Mɛ̄lɛ̄ka̍ tōōsi̍a̍a̍ a̍ pūūlōo̍ wo̍ŋ yɛ̍, le̍nde̍ ko̍ni̍ na̍a̍ 
ŋ̄ chō dīāllu᷄ŋ wāna̍ chɛ̍ŋ Ɛ̄chɛ̍nɛ̄ wo̍ŋ chūā ni̍. 

50Chāāŋāā nīa̍a̍, nyɛ̄ ya̍ I̍ hɛ̍na̍ŋ mī di̍mu̍l nya̍ wo̍ ndu̍ cho̍ ni̍ māā dīāllūŋ yɔ̄ŋa᷄ŋ 
mu᷅ŋ ŋ̄ lu̍e̍ī o̍ māsāle̍ Mɛ̄lɛ̄ka̍le̍ŋ ni᷄ŋ te̍. Ndu̍yɛ̍, nyɛ̄ o̍ nyɛ̍ nɔ̍ mbō vī, mbō tāmbu̍, 
ō nɔ̍lā mbō sīmnu᷄ŋ nyɛ̍ wa᷅ yo̍o̍mū le̍ fɛ̍ɛ̍ŋ a̍ fɛ̍ɛ̍ŋ te̍. 

51-52Lā ya᷄ŋ ni᷅la̍ŋ I̍ chɔ᷅m nya̍ sūɛ̍i̍ pu̍m i̍ cho̍ ī vīāŋna᷄ŋ nde̍. Na̍a̍ pūmnda̍ ŋ̄ lō ni̍ŋ 
yo̍o̍mū mī chi̍e̍ēŋndo̍ fūūlu̍u̍ o̍ mɛ̄ɛ̄lu̍la̍ŋ. A̍ bōōndi̍i̍ ke̍ŋ, bu̍lu̍ nɔ̍ le̍ sūɛ̍i̍ o̍ 
mɛ̄ɛ̄lu̍la̍ŋ ndo̍ chō īsɔ̄ɔ̍. Tē bu̍lo̍o̍ sōō pɛ̍, wānāa̍ cho̍ wā yōōmū wa̍ ni̍ a̍ wānāa̍ vi᷅ 
ni᷅ŋ nda̍, na̍a̍ kpo̍u̍ ŋ̄ chō māŋgāla᷄ŋ. O̍ lēpīlɛ̍ ni᷄ŋ kpe̍ i̍ yɔ̍nūŋ ni̍ŋ ni̍, mɛ̄ɛ̍ wāŋndo̍ 
bīāŋ nu̍a̍ā yɛ̍. Tē bu̍lu̍ ko̍ŋ sōō pɛ̍, wānāa̍ vi᷅ wa̍ ā mīīŋgu̍ yōōmū, ā vi᷅ lɛ̍ le̍. Ndu̍yɛ̍, 
mī na̍a̍ ŋ̍ wa᷅ ni̍ŋ yo̍o̍mū bōōndi̍i̍ ke̍ŋ nda̍, ŋ̄ māŋga̍la̍ŋ. 

53Kāni̍ fo̍ndōle̍, mɛ̄ɛ̍ mī dīāllu᷄ŋ nɔ̍ mu᷅ŋ mī ŋ̄ vī, mī ŋ̄ sɛ̄ wo̍ŋ ŋ̄ māŋgāla᷄ŋ mī ŋ̄ 
sīmnu᷄ŋ di̍a̍llu᷄ŋ vi᷅ lɛ̍ mī ŋ̄ sɛ̄ le̍ wo̍ŋ. 

54Le̍ he̍ī, tē dīāllu᷄ŋ wu᷅ mī ŋ̄ sɛ̄ wo̍ŋ ŋ̄ sīmnu᷄ŋ di̍a̍llu᷄ŋ vi᷅ mī ŋ̄ sɛ̄ le̍ wo̍ŋ pɛ̍, mɛ̄ɛ̍ 
nyɛ̄ Yāu̍ Mɛ̄lɛ̄ka̍a̍ dīmi̍ wo̍ ō yɔ̄nu̍ŋ. Mbo̍ dīmī āā, “Ā yēm pīɔ̍mndo̍ ma̍ tɛ̄ɛ̄mbūū 
ndu̍.” 

55“Pīɔ̍mndo̍, ā yēm nu̍m. 

A̍ nɔ̍lā lɛ̍ na̍a̍ nyɛ̄ o̍ nyɛ̄ yɔ̄ŋ te̍.” 

56Yɔ̄ŋ wɔ̄ɔ̍ŋndo̍ ndu̍ ke̍ pīɔ̍mndo̍ kpāāya̍ o̍ yɔ᷅ŋ wa̍nā nyɛ̍ wo̍ ni̍. Ndu̍yɛ̍, sāwāla̍ 
Mɛ̄lɛ̄ka̍la̍ŋ la̍ŋ la̍ ke̍ yɔ̄ŋ wɔ̄ɔ̍ŋndo̍ kpāāyāa̍ ni̍. 

57Kɛ̍ ndu̍yɛ̍, Mɛ̄lɛ̄ka̍ o̍ to̍sa̍ mi̍ ŋ̄ sɔ̄lā kpāāyāa̍ pīɔ̍mndo̍ chōo̍ wo̍, lā ŋ̄ mēlnu᷅ŋ ndu̍ 
ba̍li̍ka̍. He̍ī yɔ̄nu̍ŋ sa̍na̍a̍ o̍ sa̍bu̍ Ma̍sānɔ̄ nāa̍ Chi̍i̍sū Ki̍li̍tīo̍o̍ ni᷄ŋ. 

58Le̍la̍ŋ chāāŋāā nīāā wa̍nāā lāāla᷄ŋnda̍, lā hīo̍u̍ la̍chi̍ a̍ wāa̍ o̍ lāāla᷄ŋndo̍ chōo̍ nyɛ̍ 
kɛ̄ndɛ̄ yi̍. Ndu̍yɛ̍, lā hīo̍u̍ lāchī a̍ dīāllūŋ kāla᷄ŋ nɔ̄ɔ̍ o̍ lāāla᷄ŋ nyāa̍ ni᷄ŋ. Lā hīo̍u̍ la̍chi̍ 
lɔ̍ɔ̍ lɔ̍ɔ̍ a̍ wa̍llo̍ tōsāa̍ ō kālā ka̍lā, le̍ Māsānɔ̄ɔ̍ Mɛ̄lɛ̄ka̍. Nya̍ pi̍la̍ sīnā māā, nyɛ̄ o̍ nyɛ̄ 
wānā cho̍ tōsā o̍ wa̍li̍ Māsānɔ̄ɔ̍ Mɛ̄lɛ̄ka̍a̍ ni᷄ŋ, dɛ̍nɛ̍ kɛ̍ndɔ̄ɔ̍ fu̍lā le̍ni̍ŋ lɔ̍ɔ̍ lɔ̍ɔ̍ ni̍. 

Kɔ̄li̍ŋtīāŋ Tāso̍o̍ 16 

Chūūŋgīa̍a̍ le̍ wānāā lāāla᷄ŋnda̍ mālāa̍ 
1O̍ ko̍ŋ kɔ̍ɔ̍lī, he̍ī ya̍ nɔ̍ ni̍ mī di̍mu̍l nya̍ a̍ nyūnā nya̍ nyūna̍ a̍ chūūŋgīāā na̍a̍ ŋ̄ nɔ̄ 
le̍ yɔ̄ŋgōo̍ le̍ chāāŋāā nāā wa̍nāā lāāla᷄ŋnda̍ Chūlu̍sɛ̄lɛ̄m mālāa̍ o̍kɔ̄ɔ̄ wo̍ ni̍. Nyɛ̄ 
ya̍ I̍ di̍mu̍l ku̍ndā wānāā lāāla᷄ŋnda̍ Kāle̍e̍sīā wo̍, ndu̍ ko̍ni̍ ya̍ cho̍ nya̍ 
Kɔ̄li̍ŋtīāŋnda̍ dīmūl māā lā tōsa̍ ni̍. 

2I̍ hɛ̍na̍ŋ nya̍ o̍ pāa̍le̍ o̍ pāa̍le̍ kpu̍yā chōo̍ mī wānā o̍ wānā kɛ̍si̍ nyɛ̄ sɔ̄lāa̍ pɔ̄mbɔ̄. 
Mɛ̄ɛ̍ kpɛ̍ wāŋndo̍ sɔ̄lā nyɛ̍ sɔ̄lāa̍ yɛ̍ le̍nde̍ kpɛ̍ o̍ nɔ̍ ni̍ mbō wa̍ kɛ̄sīo̍o̍. Wānā o̍ 
wānā hi̍o̍u̍ la̍chi̍ a̍ nyɛ̄ sɔ̄lāa̍ o̍ ndɔ̍ɔ̍ chūūŋgīa̍a̍ le̍nde̍. Ko̍ŋ to̍sā ni̍ tē I̍ hi᷅ŋ pɛ̍, ŋ̄ tu᷅l 
lɛ̍ chūūŋgīāā chēle̍ŋ te̍. 

3Tē I̍ hi᷅ŋ pɛ̍, yāu̍wo̍ ko̍ni̍ ya̍ I̍ po̍o̍nyīāā ni᷅ŋ ni̍ mī ŋ̄ ke̍ wānāā nya̍ chō hɛ̄lī wa̍, a̍ 
nyɛ̄ sɔ̄lāā kōŋ lātūlu̍ mā kūɛ̄ a̍ ndu̍ Chūlu̍sɛ̄lɛ̄m. 

4Kɛ̍ ndu̍yɛ̍, tē ō wa̍ pɛ̍ māā ō bɛ̄ndā mī ya̍ pi̍la̍ ku̍ɛ̄, mɛ̄ɛ̍ wānāā nya̍ chō ka̍ŋ hɛ̍lī 
wa̍ ā līīla̍ ya̍ ŋ̄ kūɛ̄. 

Pɔɔ̍ ̄kɛɛ̍s̍ia̍̍a̍ le̍ kɔl̄a̍ŋ wānāā lāāla᷄ŋnda̍ yīlɔɔ̄ ̍Kɔl̍īŋ 
5I̍ cho̍ hūnɔ̄ɔ̄ mī I̍ hu̍ŋ yi᷅l nya̍. Kɛ̍, I̍ cho̍ fɛ̍lɛ̍ŋ ke̍ī o̍ būŋgɛ̄ī Māsīdo̍o̍nīāā ve̍ ni᷄ŋ. Tē 
I̍ chɛ̍ŋ lo̍ŋ pɛ̍, I̍ hi᷅ŋ nya̍ yīlɔ̄ɔ̄. 

6Tē I̍ hi᷅ŋ pɛ̍, ŋ̄ kɛ̍ɛ̄ ni̍ŋ vi̍o̍u̍wɔ̄ɔ̄ kpɛ̍ɛ̍ na̍a̍ nya̍ā le̍. Kɛ̄lɛ̄ŋgāā dɔ̍ɔ̍, ŋ̄ lō ni̍ŋ la̍tu̍lu̍ mī 
wɔ̄ɔ̄le̍ŋ lē chūū. O̍ ko̍ŋ kɔ̍ɔ̍lī, tē te̍le̍ŋ nī ku̍a̍a̍ fūūlu̍u̍ pɛ̍, lā māla̍ ya̍ a̍ nyɛ̄ pɔ̄mbɔ̄, 
I̍ hi̍o̍ū nāa̍ kɔ̄la̍ŋ lā bīīlū ya̍ ni̍ŋ nda̍. 

7Hūnɔ̄ɔ̄ ya̍ I̍ cho̍ wo̍, ō cho̍ hu̍nɔ̄ɔ̄ wāā le̍ nya̍ yīlɔ̄ɔ̄ cho̍kōbi̍ nu̍a̍ā mī hi̍o̍ū le̍. I̍ nɔ̍ 
o̍ kɔ̄l mī ŋ̄ vīōū ti᷄ŋ na̍a̍ nya̍ā kpɛ̍ɛ̍, tē Māsānɔ̄ɔ̍ Mɛ̄lɛ̄ka̍ chɛ᷄l pɛ̍. 

8Kɛ̍, I̍ cho̍ wɔ̄ wā Ɛ̍fi̍sīā chi̍e̍e̍ na̍nu᷄ŋ mbō lo̍ o̍ ko̍ŋ mī bɔ̄ŋa᷅ŋ Pɛ̍ŋti̍kɔ̍ɔ̍sīo̍o̍ ō 
fūūlu̍u̍. 

9Kāni̍ fu̍u̍le̍, le̍ wa̍li̍ kɛ̍ndɛ̄ kɛ̍ndɔ̄ɔ̍ ho̍ō tōsāa̍, mi̍ chē bɛ̍ɛ̍ mi̍ wānāa̍ si̍mu̍l na̍a̍ wa̍ 
ā wā ta̍u̍ ni̍. 

10Tē Ti̍mo̍tī ko̍ma̍l nya̍ pɛ̍, lā bīi̍ ndu̍ ō kɛ̄ndɛ̄ mbō sīna̍ māā ō nɔ̍ mbō wa̍ a̍ kīīsa᷄ŋ 
nya̍ tɛ̄ɛ̄ŋ te̍. Kāni̍ fu̍u̍le̍, wa̍li̍ ya̍ I̍ cho̍ ho̍ō tōsāa̍ le̍ Māsānɔ̄ɔ̍ Mɛ̄lɛ̄ka̍ wo̍, wa̍li̍ ko̍ŋ 
ko̍ni̍ o̍ cho̍ tōsāa̍ ni̍. 

11Lā chɛ᷅l mī wānā o̍ wānā o̍ nu̍a̍ ndu̍ o̍ nɛ̄i̍ īchūāāmbɔ̄ya̍ ni᷄ŋ te̍. Ndu̍yɛ̍, lā māla̍ 
ndu̍ mbō hīōū nāa̍ o̍ cho̍ la̍ŋ nda̍ a̍ kɔ̄l nyūlū le̍ mbō kōma̍l la̍. Kāni̍ fo̍ndōle̍, I̍ cho̍ 
lēhɔ̄l o̍ nɛ̄ī le̍ mbō mīīŋgu̍ ya̍ o̍ ībūŋ nda̍ chāāŋāā nāā wa̍nāā lāāla᷄ŋnda̍ ā pīli̍a̍ā. 

12Kɛ̍ chāa̍ŋ nāa̍ A̍pɔ̍lɔ̄ɔ̄ ndu̍ ndu̍, mi̍ ki̍ndī mɛ̄ɛ̍ o̍ mɛ̄ɛ̍ le̍ mbō hīŋ mbō hu᷄ŋ yi᷅l nya̍ 
nda̍ chāāŋāā nāa̍ ā pīli̍a̍ā. Kɛ̍ ō dīmi̍ māā ō bɛ̄nda̍ mbō hīŋ nya̍ yīlɔ̄ɔ̄ pɛ̄ŋgo̍o̍ ho̍ō 
le̍. Bōōndi̍i̍ o̍ cho̍ fo̍ndāŋndo̍ sɔ̄lā ve̍, ō hīŋ. 

Sīlālā Pɔɔ̍ ̄mɛɛ̍l̍u̍ o̍ yāu̍wo̍ ho̍ō niŋ᷄ nda̍ŋ 
13Lā wa᷅ ā pūɛ̄ya᷄ŋ te̍. Lā hīo̍u̍ la̍chi̍ a̍ wāa̍ o̍ lāāla᷄ŋndo̍ cho̍o̍ nyɛ̍ kɛ̄ndɛ̍ī. Ndu̍yɛ̍, 
kɔ̄ltā nyāla̍ŋ lā wa̍ la̍ si̍mūlāā nyɛ̄ kɛ̄ndɛ̄ yi̍. Ndu̍yɛ̍, lā wa̍ a̍ dīāllūŋ kālā o̍ lāāla᷄ŋ 
nyāa̍ ni᷄ŋ. 

14Wa̍li̍ o̍ wa̍li̍ nya̍ chō tōsā, lā tōsa̍ ndu̍ a̍ kāālāa̍ o̍ kɔ̄l. 

15O̍ ko̍ŋ kɔ̍ɔ̍lī, chāāŋāā nīa̍a̍, nya̍ pi̍la̍ lā sīnā māā Sɛ̄tīfa̍nāā ni̍ nda̍ yu̍ŋgu̍ ndɔ̄ɔ̍, 
māā nda̍ fɛ̍lɛ̍ŋ si̍mnu̍ŋ wa̍nāā lāāla᷄ŋnda̍ o̍ lɛ̄ŋndē Āke̍yāle̍ŋ ni᷄ŋ. Ndu̍yɛ̍, ndu̍ ni̍ 
nda̍ yu̍ŋgu̍ ndɔ̄ɔ̍, ma̍ yɔ̄ŋgu᷄ŋ le̍ wa̍llo̍ tōsāa̍ kpe̍e̍kpe̍i̍ le̍ wānāa̍ Mɛ̄lɛ̄ka̍a̍. 

16Lā yāndi̍i̍, lā tūe̍i̍ wānāā wāā nu̍a̍ā dīōm a̍ wānā o̍ wāna̍ nda̍ chō wa̍llo̍ nda̍ 
nda̍ā. 

17Nya̍ cho̍ ya̍ īkɛ̄i̍ le̍. Kɛ̍ I̍ na̍ŋ kɔ̄l ta̍u̍ mi̍ Sɛ̄tīfa̍nāā nda̍ Fɔ̄tūna̍tɔ̍ɔ̍sī a̍ Āka̍i̍kɔ̄ɔ̄, ma̍ 
hūŋ ya̍ īkɛ̄i̍. Kāni̍ fu̍u̍le̍, mālā nya̍ a̍a̍ ma̍lā ya̍ ni̍ŋ ndo̍, mālā kōŋ ko̍ni̍ nda̍ chō ya̍ 
ho̍ō ni̍. 

18Mɛ̄ɛ̍ nda̍ tōsa̍ nya̍ fa̍ū mi̍ lā nāŋ lākɔ̄l lɛ̍, le̍nde̍ ko̍ni̍ nda̍ tōsa̍ mi̍ I̍ na᷅ŋ kɔ̄l ni̍. Lā 
lōōnu̍ŋ le̍ wānāā wāā nu̍a̍ā bɛ̄ɛ̄le̍ŋ kīo̍o̍. 

19Ku̍ndālā wānāā lāāla᷄ŋnda̍ E̍e̍sīā na̍nu᷄ŋ a̍ yi̍l nya̍ lāpi̍. Āku̍i̍lā nda̍ Pīsi̍i̍lā a̍ 
ku̍ndā wānāā lāāla᷄ŋnda̍ a̍ bi̍ī bɔ᷅ŋa᷅ŋndo̍ o̍ nda̍ lo̍ chi̍ɛ̍ī ni̍ŋ nda̍, nda̍ bɛ̍ɛ̍ ā yi᷄l nya̍ 
ta̍u̍ o̍ dīōla̍ Māsānɔ̄ɔ̍ Mɛ̄lɛ̄ka̍la̍ŋ ni᷄ŋ. 

20Chāāŋāā nāā wa̍nāā lāāla᷄ŋnda̍ kpo̍u̍ ā yi᷄l nya̍ lāpi̍. Lā wa̍ yi᷅la᷅ŋndo̍ o̍ kāālāa̍ ni᷄ŋ 
māā wānāā lāāla᷄ŋ o̍ Chi̍i̍sū ni̍ŋ. 

21Ya̍ Pɔ̍ɔ̄ pi̍la̍ cho̍ ni᷅ŋ yīlɔ̄ɔ̍ ho̍ō pōōnyīa̍a̍ ni̍. I̍ yi̍l nya̍ lāpi̍. 

22O̍ ko̍ŋ kɔ̍ɔ̍lī, wānā o̍ wāna̍ wa̍ pɛ̍ mbō kāāla̍ Ma̍sānɔ̄ɔ̍ Mɛ̄lɛ̄ka̍ le̍, wānā ko̍ŋ 
Mɛ̄lɛ̄ka̍ hāndu̍ ndu̍ nyɛ̄ pālāa̍ chōo̍ fɔ̍. Māsānɔ̄ɔ̍ Chi̍i̍sū o̍ hu̍ŋ ni̍ko̍ fɔ̍. 

23Mbɔ̄ Ma̍sānɔ̄ɔ̍ Chi̍i̍sū ō yīya̍ŋ nya̍ chōo̍ fɔ̍. 

24Nya̍ cho̍ ha̍ā o̍ dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī wa̍ ki̍nɛ̍i̍, I̍ yi̍l nya̍ yīlɔ̄ɔ̄ kāālāa̍ lāpi̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 

Kɔ̄li̍ŋtīāŋ Dii̍̍ŋ Ndɔ̄ɔ̍ 1 

1Ya̍ Pɔ̍ɔ̄, ya̍ cho̍ ho̍ō wāna̍ Chi̍i̍sū Ki̍li̍tī ve᷅m māā hɔ̄ltē ndɔ̄ o̍ hɛ̄na᷄ŋ Mɛ̄lɛ̄ka̍a̍ ni᷄ŋ 
ndo̍, ya̍ cho̍ yāu̍wo̍ ho̍ō pōōnyīa̍a̍ ni̍, na̍a̍ chāa̍ŋ nāā wa̍nā la̍a̍la᷄ŋndo̍ Ti̍mo̍tī. Ŋ̄ 
chō yāu̍wo̍ ho̍ō pōōnyīa̍a̍ nāa̍ nya̍ ku̍ndā wānāā lāāla᷄ŋa̍a̍ Mɛ̄lɛ̄ka̍a̍ chūā Kɔ̍līŋ 
chi̍e̍e̍ a̍ wānāa̍ Mɛ̄lɛ̄ka̍a̍ kpo̍u̍ a̍ cho̍ bā o̍ bā fe̍e̍ o̍ lɛ̄ŋndē Āke̍yāle̍ŋ ni᷄ŋ nda̍. 

2I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāa̍ a̍ Ma̍sānɔ̄ɔ̍ Chi̍i̍sū Ki̍li̍tī māā ā yīya̍ŋ nya̍ 
chōo̍, ndu̍yɛ̍, mā ke̍ nya̍ kɔ̄l nyūlōo̍ fɔ̍. 

Pɔɔ̍ ̄me̍l Mɛl̄ɛk̄a̍ ba̍lik̍a̍ 
3Lā ŋ̄ mēlnu᷅ŋ Mɛ̄lɛ̄ka̍ ba̍li̍ka̍, o̍ cho̍ fi̍nyāa̍ le̍ Māsānɔ̍ nāa̍ Chi̍i̍sū Ki̍li̍tī wo̍. Ndu̍ 
cho̍ fi̍nyā nāa̍ o̍ tu̍i̍i̍nūŋ na̍a̍ īnyīɛ̍ɛ̍ wo̍ ni̍. O̍ ko̍ŋ kɔ̍ɔ̍lī, ndu̍ cho̍ Mɛ̄lɛ̄ka̍ o̍ nyɔ̍ɔ̍lū 
na̍a̍ kɔ̄lta̍ŋ ni᷄ŋ ndo̍ ni̍. 

4Ndu̍ nyɔ̍ɔ̍lū na̍a̍ kɔ̄lta̍ŋ ni᷄ŋ o̍ dɛ̍nɛ̍ o̍ dɛ̍nɛ̍ pa̍lāā ni᷄ŋ ni̍. Ō tōsa̍ he̍ī le̍ hāli̍ kpe̍ŋ 
na̍a̍ bɛ̍ɛ̍ mī ŋ̄ nɔ̄la̍ mī ŋ̄ nyɔ̄ɔ̄lu̍ wāŋnda̍ kɔ̄lta̍ŋ ni᷄ŋ o̍ dɛ̍nɛ̍ o̍ dɛ̍nɛ̍ pa̍lāā ni᷄ŋ. 
Dīōmndā Mɛ̄lɛ̄ka̍ nyɔ̄ɔ̄lu̍ na̍a̍ kɔ̄lta̍ŋ ni᷄ŋ a̍ la̍ŋ nda̍ŋ na̍a̍ bɛ̍ɛ̍ mī ŋ̄ nyɔ̄ɔ̄lu̍ nda̍ 
kɔ̄lta̍ŋ ni᷄ŋ a̍ la̍ŋ. 

5Mɛ̄ɛ̍ sɔ̄ɔ̍ŋ nyɛ̄ pāla᷄ŋ ŋ̄ kēēku̍ Ki̍li̍ti̍ chōo̍ ta̍u̍ ta̍u̍ yɛ̍, le̍nde̍ na̍a̍ bɛ̍ɛ̍ sɔ̄ɔ̍ŋ nyɛ̄ pāla᷄ŋ 
ŋ̄ kēēkū na̍a̍ chōo̍ ta̍u̍ ta̍u̍ ni̍. Ndu̍yɛ̍, le̍nde̍ ko̍ni̍, mɛ̄ɛ̍ na̍a̍ ŋ̄ chō o̍ dīōm pīlɔ̍ɔ̍ ni᷄ŋ 
a̍ Ki̍li̍tī yɛ̍, Mɛ̄lɛ̄ka̍ chō na̍a̍ nyɔ̄ɔ̄lōo̍ kīo̍o̍ ta̍u̍ ta̍u̍ o̍ kɔ̄lta̍ŋ ni᷄ŋ. 

6Ndu̍yɛ̍, nyɛ̄ o̍ nyɛ̄ pālāa̍ cho̍ na̍a̍ kēēkōo̍ chōo̍ te̍le̍ŋ o̍ te̍le̍ŋ, ō chō māchūāā le̍ 
hāli̍ kpe̍ŋ mī lā sɔ̄la̍ kɔ̄ltā nyɔ̄ɔ̄lāāla̍ŋ, ndu̍yɛ̍, o̍ ko̍ŋ kɔ̍ɔ̍lī, mī lā sɔ̄la̍ pīōŋɔ̄ɔ̍. Tē ŋ̄ 
sɔ̄la̍ kɔ̄ltā nyɔ̄ɔ̄lāāla̍ŋ pɛ̍, na̍a̍ bɛ̍ɛ̍ ŋ̄ lo̍ o̍ ko̍ŋ ŋ̄ tōsa̍ lā sɔ̄la̍ kɔ̄ltā nyɔ̄ɔ̄lāāla̍ŋ. Ndu̍yɛ̍, 
o̍ ko̍ŋ, nya̍ bɛ̍ɛ̍ mī lā sɔ̄la̍ kpāāyāa̍ le̍ mī lā bi̍u̍ŋ nyɛ̍ pālāā pīlɛ̍ kōŋ o̍ ke̍e̍ku̍ na̍a̍ 
chōo̍ wo̍. 

7Le̍la̍ŋ, tīīnda᷄ŋ na̍a̍ ŋ̄ nɔ̄ o̍ nya̍ ni̍ŋ ndo̍, ō cho̍ ti̍i̍nda᷄ŋ fa̍ŋa̍ŋ te̍. Ndu̍yɛ̍, ŋ̄ sīnā ndi̍ 
wa̍la̍ŋ māā ha̍a̍a̍ mi̍ nyɛ̄ pālāa̍ ō kēēkū nya̍ chōo̍ mɛ̄ɛ̍ o̍ ke̍e̍ku̍ na̍a̍ chōo̍ yɛ̍, le̍nde̍ 
ko̍ni̍, Mɛ̄lɛ̄ka̍ chō nya̍ kɔ̄lta̍ŋ nyɔ̄ɔ̄lū ni᷄ŋ ni̍ mɛ̄ɛ̍ o̍ nyɔ̄ɔ̄lu̍ na̍a̍ kɔ̄lta̍ŋ ni᷄ŋ yɛ̍. 

8O̍ ko̍ŋ kɔ̍ɔ̍lī, chāāŋāā nāa̍, ŋ̄ hɛ̄na̍ŋ mī lā sīna̍ a̍ dɛ̍nɛ̍ pa̍lāā na̍a̍ ŋ̄ sɔ̄la̍ o̍ būŋgɛ̄ī 
E̍e̍sīā ve̍ ni᷄ŋ ndo̍ o̍kɔ̄ɔ̄. Nyɛ̄ kīndīlāa̍ wa̍ na̍a̍ chōo̍ wo̍ ō wa̍ bɔ̄ɔ̍. Mɛ̄ɛ̍ nda̍ hāndu̍ 
na̍a̍ nyɛ̄ kīndīlāa̍ chōo̍ te̍i̍, mi̍ ŋ̄ fāŋā kɔ̄lta̍ŋ ba̍ū o̍ yōōmūlā nāāla̍ ka̍lāla̍ŋ. 

9Mi̍ ŋ̄ sīna᷄ŋ wānā a̍a̍ cha᷅ ko̍ kpe̍e̍kpe̍i̍ āā pīɔ̍mndo̍ ndu̍ o̍o̍ hi᷅ŋ ni᷅ŋ le̍ na̍a̍ ni̍. Kɛ̍ 
ndu̍yɛ̍, nyɛ̄ pālāa̍ ho̍ō ō kēēku̍ mākēēkāā na̍a̍ chōo̍ le̍ mī ŋ̄ sīna̍ ndi̍ pɛ̄ŋgu̍ māā 
Mɛ̄lɛ̄ka̍, o̍ mi̍ŋgī ho̍ō wānāa̍ wu᷅ wa̍ yōōmū wo̍ māā ndu̍ na̍a̍ ŋ̄ nɔ̄ ni̍ mī ŋ̄ tīīnda̍ŋ, 
māā ō cho̍ na̍a̍ pi̍la̍ le̍ na̍a̍ ŋ̄ tīīndāŋ te̍. 

10Ndu̍ Mɛ̍lɛ̄ka̍ mbo̍ lō o̍ ko̍ŋ mbo̍ chīīndīāā yōōmūlā nāāla̍ŋ, ŋ̄ vi̍ o̍ kpūndɛ̍ kōŋ 
ni᷄ŋ te̍. Ndu̍yɛ̍, o̍ sīɔ̄dīi̍ lāchīo̍o̍ ni᷄ŋ bɛ̍ɛ̍ ō nɔ̄lā mbō chīīndi̍a̍a̍ yōōmūlā nāāla̍ŋ. Ŋ̄ 

nɔ̄ tīīnda᷄ŋndo̍ o̍ ndu̍ ni̍ŋ māā o̍ lāchīo̍o̍ ni᷄ŋ bɛ̍ɛ̍ ō chīīndīāā ni̍ŋ vɛ̍lɛ̄ yōōmūlā 
nāāla̍ŋ. 

11Nya̍ bɛ̍ɛ̍ lā nɔ̄ mī lā wa̍ mālāa̍ a̍ Mɛ̄lɛ̄ka̍ pīɛ̄īyo̍ le̍ na̍a̍. Kāni̍ fo̍ndōle̍, tē wāŋnda̍ 
ā wa̍ fāŋgā mā wa̍ pīɛ̄īle̍ŋ le̍ na̍a̍ pɛ̍, tē Mɛ̄lɛ̄ka̍ mūli̍ pīɛ̄īlē ndāle̍ŋ, ndu̍yɛ̍, mbō 
māla̍ na̍a̍ o̍ wa̍li̍ na̍a̍ ŋ̄ chō tōsāa̍ wo̍ ni᷄ŋ pɛ̍, le̍nde̍ ko̍ni̍ wānāa̍ me᷅l ndu̍ Mɛ̍lɛ̄ka̍ 
ba̍li̍ka̍ wa̍ ā wā fa̍ŋgā ni̍. 

Le̍ sa̍bū Pɔɔ̍ ̄ku̍e̍ lɛ ̍Kɔl̍īŋ te̍ wo̍ 
12Nyɛ̄ na̍a̍ ŋ̄ nɔ̄lā mī ŋ̄ kēlū yōŋgā a̍ ndu̍ o̍kɔ̄ɔ̄ wo̍ cho̍ ho̍ō ni̍ māā kɔ̄ltā nāāla̍ŋ lā 
chō nyɛ̄ kɛ̄ndɛ̄ wa̍la̍ŋ o̍ nyɛ̄ o̍ nyɛ̄ ni᷄ŋ na̍a̍ ŋ̄ chō tōsāa̍ chi̍e̍ēŋ na̍ŋ, tāāma̍ a̍ mɛ̄ɛ̍ 
na̍a̍ ŋ̄ bīī nya̍ yɛ̍. Nyɛ̄ o̍ nyɛ̄ na̍a̍ ŋ̄ tōsa̍ ō chō kpe̍nde̍ke̍le̍, ndu̍yɛ̍, mbo̍ wā o̍ nɛ̄ī 
sa̍na̍a̍ mɛ̄ɛ̍ Mɛ̄lɛ̄ka̍ hɛ̄na̍ŋ yɛ̍. Ndu̍yɛ̍, ō cho̍ o̍ kɔ̄l kālu̍ īwāna̍ chi̍e̍e̍ya̍ ni᷄ŋ te̍ na̍a̍ ŋ̄ 
nɔ̄la̍ he̍ī tōsā le̍. Le̍ mɛ̄ɛ̍ Mɛ̄lɛ̄ka̍ tōsa̍l na̍a̍ kɛ̄ndɛ̄i̍ ndūɛ̍i̍ mbo̍ kē na̍a̍ kpāāya̍ ndɔ̄ɔ̍ 
yɛ̍ na̍a̍ ŋ̄ nɔ̄la̍ ni̍ mi̍ ŋ̄ tōsā he̍ī. 

13-14Nyɛ̄ ō nyɛ̄ na̍a̍ ŋ̄ dīmi̍ o̍ yāu̍la̍ na̍a̍ ŋ̄ pōōnyi̍a̍l nya̍ la̍ŋ ni᷄ŋ, nya̍ pi̍la̍ lā nɔ̄lā mī 
lā tōfa̍ lēni᷄ŋ mī lā sīna̍ mu̍ŋ pɛ̄ŋgu̍. Ndu̍yɛ̍, mi̍ chē bɛ̍ɛ̍ pɛ̄ŋgo̍o̍ ho̍ō lā chi̍ī yɔ̍ nyɛ̄ 
na̍a̍ ŋ̄ chō nya̍ dīmūllo̍ wo̍ pɛ̄ŋgu̍ si̍nā wa̍la̍ŋ te̍ ni̍, kɛ̍ ŋ̄ nɔ̄ tīīnda᷄ŋndo̍ māā lā chō 
hūnɔ̄ɔ̄ sīnā. O̍ ko̍ŋ, mī lā sīna̍ wa̍la̍ŋ māā ŋ̄ chō wānāā nya̍ nɔ̄lā mī lā pɛ̄ɛ̄lu̍ŋ, mɛ̄ɛ̍ 
na̍a̍ bɛ̍ɛ̍ ŋ̍ pɛ̍ɛ̍lūŋ ni̍ŋ a̍ nya̍ o̍ pāa̍le̍ Ma̍sānɔ̄ɔ̍ Chi̍i̍sū mi̍i̍ŋgū ni̍ŋ nde̍ŋ chōo̍ yɛ̍. 

15Ya̍ i̍i̍ nɔ̍ o̍ kɔ̄l kpe̍e̍kpe̍i̍ māā lā chō he̍ī pɛ̄ŋgu̍ si̍nā. Le̍ sa̍bū kōŋ ya̍ i̍i̍ kɛ̍ɛ̍si̍a̍a̍ o̍ 
tāse̍la̍ ndɔ̄ɔ̍ le̍ kɔ̄la̍ŋ nya̍ yīlɔ̄ɔ̍ ni̍. Ya̍ i̍i̍ hɛ̍na̍ŋ mī i̍i̍ hi᷅ŋ nya̍ yīlɔ̄ɔ̄ lē dīi̍ŋ le̍ mī nya̍ 
a̍a̍ sɔ̍la̍ tɔ̄nɔ̄ le̍ di̍i̍ŋndo̍. 

16Tē ya̍ i̍i̍ wa̍ kɔ̄la̍ŋ o̍ būŋgɛ̄ī Māsīdo̍o̍nīāāve̍ ni᷄ŋ pɛ̍, i̍i̍ ke̍i̍ nya̍ yīlɔ̄ɔ̄, i̍i̍ chɛ̍ŋ vɛ̍lɛ̄ 
lo̍ŋ pɛ̍, i̍i̍ ke̍i̍ vɛ̄lɛ̄ nāa̍ nya̍ chūā. Mɛ̄ɛ̍ tē ya̍ i̍i̍ wa̍ ni᷅ŋ kɔ̄la̍ŋ lɛ̄ŋndē Chūdi̍a̍āle̍ŋ pɛ̍, 
nya̍ a̍a̍ ke̍ ya̍ mālāa̍ le̍ kɔ̄lā nīla̍ŋ. 

17Kɛ̍ ndu̍yɛ̍, lā yi̍ya᷄ŋ māā le̍ mɛ̄ɛ̍ ya̍ I̍ hi̍ŋ mɛ̄ɛ̍ ya̍ I̍ kɛ̍ɛ̍si̍a̍a̍ yɛ̍ le̍ yɛ̍, māā wāna̍ 
sɔ̄ɔ̍ŋ le̍ di̍i̍ŋ dīi̍ŋ te̍ ya̍ I̍ cho̍ le̍. Mī lā dīmi̍ dɔ̍ɔ̍ māā sɔ̄ɔ̍ŋ ya̍ I̍ kɛ̍ɛ̍sīāā le̍ tōsāa̍ wo̍ŋ 
māā ya̍ pi̍la̍ le̍ dɛ̍nɛ̍ nī kɛ̍ndɔ̄ɔ̍ ko̍ni̍ ya̍ I̍ kɛ̍ɛ̍sīāā mu̍ŋ ni̍. Ndu̍yɛ̍, mī lā yīya̍ŋ dɔ̍ɔ̍ a̍ 
ya̍ o̍kɔ̄ɔ̄ māā mī I̍ chɛ̍l lē sūɛ̍i̍ tōsāa̍, kɛ̍ māā tē kɔ̄l nūu̍ mūli̍ŋ pɛ̍, I̍ to̍sā lɛ̍ sūɛ̍i̍ ke̍ŋ 
te̍. 

18I̍ cho̍ wa̍nā wa̍ā le̍nde̍ kpo̍so̍ŋ te̍. Le̍ Mɛ̄lɛ̄ka̍, ō dīōm ndɔ̄ɔ̍ ō fe̍ēŋ le̍cho̍o̍ le̍ wo̍, 
ya̍ cho̍ nya̍ he̍ī dīmūllo̍ ni̍. I̍ chɛ̍l lɔ̍ su̍ɛ̍i̍ māā I̍ cho̍ he̍ī tōsā, kɛ̍, o̍ ko̍ŋ kɔ̍ɔ̍lī mī kɔ̄l 
nūu̍ mūli̍ŋ mī I̍ kɛ̍ɛ̍ ndi̍ tōsā le̍. 

19Kāni̍ fu̍u̍le̍, Po̍ Mɛ̄lɛ̄ka̍a̍, Chi̍i̍sū Ki̍li̍tī, ō ya̍ Pɔ̍ɔ̄, a̍ Sīlva̍nɔ̄ɔ̄, a̍ Ti̍mo̍tī ŋ̍ di̍mu̍l nya̍ 
a̍ ndu̍ o̍kɔ̄ɔ̄ wo̍, ō cho̍ wa᷅na̍ di̍mī le̍ īsɔ̄ɔ̍ to̍sā kɛ̍ o̍ ko̍ŋ kɔ̍ɔ̍lī, mī kɔ̄l ndɔ̄ɔ̍ mūli̍ŋ ō 
to̍sā lɛ̍ ndi̍ le̍ le̍. Nyɛ̄ o̍ nyɛ̄ o̍ di̍mi̍ pɛ̍ le̍ tōsāa̍, ndu̍ ki̍nɛ̍i̍ ko̍ o̍ to̍sā ni̍. 

20Nyɛ̄ o̍ nyɛ̄ Mɛ̄lɛ̄ka̍ chu̍a̍ būŋgɛ̄i̍ le̍ tōsāa̍, a̍ Chi̍i̍sū sa̍na̍a̍ sɔ̄ɔ̍ŋ mu̍ŋ ŋ̄ tōsa̍ŋ kpo̍u̍ 
ni̍. O̍ sa̍bū ndɔ̄ɔ̍ ni᷄ŋ na̍a̍ ŋ̄ nɔ̄lā ni̍ mī ŋ̄ dīmi̍ āā, “Le̍nde̍ i̍ cho̍ ni̍.” O̍ ko̍ŋ, mī Mɛ̄lɛ̄ka̍ 
sɔ̄la̍ sāŋgālāa̍. 

21Mɛ̄lɛ̄ka̍ pi̍la̍ ndu̍ to̍sa̍ ni̍, na̍a̍ ni̍ a̍ nya̍, mi̍ ŋ̄ wā o̍ lāāla᷄ŋ na̍a̍ ŋ̄ nɔ̄ o̍ Ki̍li̍tī ni̍ŋ ndo̍ 
chōo̍ nyɛ̍ kɛ̄ndɛ̄ yi̍. Ndu̍ Mɛ̍lɛ̄ka̍ pi̍la̍ ndu̍ hɛ̍li̍ na̍a̍ le̍ wa̍li̍ na̍a̍ ŋ̄ nɔ̄ ho̍ō le̍ tōsāa̍ 
wo̍ ni̍. 

22Ndu̍yɛ̍, mbo̍ hāndū na̍a̍ tāāmāsi̍ ndɔ̄ɔ̍ le̍ chɔ̄mndo̍ māā ndu̍ nɔ̍ na̍a̍ ni̍. Ndu̍yɛ̍, 
ndu̍ Mɛ̍lɛ̄ka̍ ō vēm nyi̍nā ndɔ̄ɔ̍ le̍ mbō wa̍ na̍a̍ kɔ̄ɔ̄lī le̍ wāa̍ tāāmāsi̍o̍o̍ le̍ nyɛ̄ o̍ 
nyɛ̄ o̍ kɛ̍si̍ le̍ na̍a̍. 

23I̍ me̍na̍ŋ o̍ Mɛ̄lɛ̄ka̍ po̍ māā le̍ sa̍bū ya̍ I̍ ku̍e̍ lɛ̍ nya̍ yīlɔ̄ɔ̄ Kɔ̍līŋ te̍ wo̍ cho̍ ni̍ māā 
ya̍ i̍i̍ hɛ̍na̍ŋ mī I̍ tɛ̍ɛ̍mbu̍u̍ nya̍ lākɔ̄l te̍. 

24Ndu̍yɛ̍, ō cho̍ ma̍chu̍a̍ā mī ŋ̄ wa̍ nya̍ dīmūl a̍ ka̍ka̍ a̍ mɛ̄ɛ̍ lāāla᷄ŋ nyāa̍ nɔ̄ le̍ wāa̍ 
yɛ̍ le̍. Kāni̍ fu̍u̍le̍, lā chō ni᷅ŋ wānāā dīāllūŋ kālā o̍ lāāla᷄ŋ nyāa̍ ni᷄ŋ. Ŋ̄ chō māchūāā 
wa̍llo̍ a̍ nya̍ la̍tu̍lu̍ le̍ mī lā wa̍ a̍ kɔ̄l kɛ̄ndɛ̄. 

Kɔ̄li̍ŋtīāŋ Dii̍̍ŋ Ndɔ̄ɔ̍ 2 

1Le̍la̍ŋ, I̍ kɛ̍ɛ̍si̍a̍a̍ māā I̍ hi᷅ŋ ndɛ̍ nya̍ yīlɔ̄ɔ̍ to̍sā mī lā tāmbu̍ lākɔ̄l te̍. 

2Kāni̍ fo̍ndōle̍, tē I̍ to̍sa̍ pɛ̍ mī lā tāmbu̍ lākɔ̄l, mɛ̄ɛ̍ I̍ nɔ᷅ lɛ̍ wāna̍ nɛ̍ŋī ya̍ kɔ̄l te̍. Kāni̍ 
fo̍ndōle̍, nya̍ nɔ̍ le̍ ya̍ kɔ̄l nɛ̄ŋī wa̍ lā wā a̍ kɔ̄ltā tāmbɛ̍i̍ la̍ŋ. 

3Le̍ sa̍bū ya̍ I̍ po̍o̍nyi̍a̍a̍ yāu̍ ko̍ŋ nāa̍ nya̍ chūā le̍nde̍ wo̍ cho̍ ni̍ māā ya̍ i̍i̍ hɛ̍na̍ŋ 
mī i̍i̍ hu̍ŋ sɔ̍lā kɔ̄l tāmbɛ̍i̍ a̍ nya̍ wānāa̍ nɔ̍ mī lā nɛ̄ŋi̍ ya̍ kɔ̄l la̍ le̍. Ndu̍yɛ̍, I̍ si̍nā māā 
tē I̍ wa̍ a̍ kɔ̄l kɛ̄ndɛ̄ pɛ̍, nya̍ bɛ̍ɛ̍ lā wa̍ a̍ kɔ̄ltā kɛ̄ndɛ̄. 

4Yāu̍ ya̍ I̍ po̍o̍nyi̍a̍a̍ ko̍ŋ ndo̍, ō wa̍ sūɛ̍i̍ kɔ̄l tāmbɛ̍i̍ bɛ̄ndū ya̍ chōo̍ le̍ ndu̍ 
pōōnyīa̍a̍. Cha᷄ŋ māmɛ̍mɔ̍ɔ̍ kpe̍e̍kpe̍i̍ mi̍ cha᷅ŋ ndu̍. Kɛ̍ ndu̍yɛ̍, ō cho̍ ma̍chu̍a̍ā le̍ 
nya̍ kɔ̄l tɛ̄ɛ̄mbūū le̍ ya̍ po̍o̍nyi̍a̍a̍ ndu̍ le̍. I̍ po̍o̍nyi̍a̍a̍ māpōōnyīāā ndu̍ le̍ mī lā sīna̍ 
pɛ̄ŋgu̍ māā I̍ nɔ̍ kāālāa̍ le̍ nya̍ ta̍u̍ ta̍u̍. 

Pɔɔ̍ ̄ma̍l wānāa̍ to̍sāl ndu̍ yɔŋ̄ wɔɔ̄ŋ̍ndo̍ wa̍ 
5Wāna̍ hi᷅ŋ a̍ kɔ̄l tāmbɛ̍i̍yo̍ ho̍ō wo̍, sē ō cho̍ ya̍ le̍ o̍ tɛ̍ɛ̍mbu̍u̍ kɔ̄l te̍. Nya̍ kpe̍e̍kpe̍i̍ 
o̍ tɛ̍ɛ̍mbu̍u̍ kɔ̄l ni̍. Mbō ve̍ bɛ̍ɛ̍ nya̍ kpo̍u̍ le̍, kɛ̍ ō wa̍ bɛ̍ɛ̍ nya̍ pūm nda̍. Kɛ̍ ndu̍yɛ̍, 
wānā ko̍ŋ I̍ hɛ̍na̍ŋ mī I̍ hi̍u̍ sūɛ̍i̍ ka̍lɛ̄i̍ ndu̍ kīndīlā chōo̍ le̍. 

6Sīlā nya̍ wānāā lāāla᷄ŋnda̍ ā ka̍ ka̍ ke̍ ndu̍ wo̍ ō chō tūu̍le̍ŋ. 

7Mɛ̄ɛ̍ ō bɛ̄ndā ni̍ko̍ mī lā ma᷄l ndu̍ le̍ yɔ̄ŋ ndɔ̄ wɔ̍ɔ̍ŋndo̍, ndu̍yɛ̍, mī lā lo̍ o̍ ko̍ŋ mī 
lā dɛ̄ɛ̄ni̍a̍a̍ ndu̍ kɔ̄llo̍ ni᷄ŋ. Sa̍bū nya̍ tōsā ko̍ŋ ndo̍ cho̍ ni̍, māā yɔ̄ŋi̍ o̍ hi̍o̍u̍ la̍chi̍ a̍ 
kɔ̄l tāmbɛ̍i̍yo̍ te̍i̍ mbō lo̍ o̍ ko̍ŋ mbō tɛ̄ɛ̄mbu̍u̍ kɔ̄l ndɔ̄ɔ̍. 

8Le̍la̍ŋ, lā yāndi̍i̍, lā tōsa̍ mbō sīna̍ māā lā kāāla̍ ndu̍ lēkɛ̍ndɛ̍ī. 

9Tɔ̄ɔ̄nda᷄ŋndo̍ ya̍ i̍i̍ hɛ̍na̍ŋ mī tɔ̍ɔ̍nda̍ŋ nya̍ ni̍, le̍ sīnāa̍ māā tē lā chō ā chɛ̄lāā te̍le̍ŋ 
o̍ te̍le̍ŋ le̍ nyɛ̄ ya̍ I̍ di̍mūl nya̍ wo̍ tōsāa̍ pɛ̍. Le̍la̍ŋ ya̍ i̍ po̍o̍nyi̍a̍a̍ yāu̍ ko̍ŋ nāa̍ nya̍ 
chūā ni̍. 

10Ndu̍yɛ̍, wānā o̍ wāna̍ nya̍ ma᷄l le̍ yɔ̄ŋ ndɔ̄ wɔ̍ɔ̍ŋndo̍ pɛ̍, mɛ̄ɛ̍ ya̍ bɛ̍ɛ̍ mālɔ̄ɔ̍ ya̍ I̍ 
ma᷅l wa̍nā ko̍ŋ ni̍. Ki̍li̍tī cho̍ lēse̍ī māā tē I̍ ma̍l wāŋndo̍ le̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ o̍ to̍sa̍l 
la̍ pɛ̍, mɛ̄ɛ̍ I̍ ma̍l ndu̍ le̍ nya̍, tē wānā yɔ̍ŋ dɔ̍ɔ̍ ya̍ īsɔ̄ɔ̍ pɛ̍ mī I̍ nɔ̍ le̍ ndu̍ mālɔ̄ɔ̄ le̍ 
ndi̍. 

11Le̍ yɔ̄ŋi̍ Sēta̍nā, māsa̍ nyi̍nāā wɔ̄ɔ̍ŋnda̍, ō tīu̍ na̍a̍ bā a̍ kāŋgālā ndɔ̄ɔ̍, le̍la̍ŋ ya̍ I̍ 
cho̍ he̍ī tōsāa̍ ni̍. Kāni̍ fo̍ndōle̍, ŋ̄ sīnā nɛ̍īla̍ ndɔ̄la̍ lākāŋgālāla̍ŋ wa̍la̍ŋ. 

Pɔɔ̍ ̄ku̍ɛ ̄To̍wāā chie̍̍e̍ 
12O̍ ko̍ŋ kɔ̍ɔ̍lī, mɛ̄ɛ̍ ya̍ I̍ fu̍u̍lu̍u̍ To̍wāā chi̍e̍e̍ le̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ 
dīmūllo̍ a̍ Ki̍li̍tī o̍kɔ̄ɔ̄, mi̍ I̍ sa̍a̍lu᷄ŋ māā Māsānɔ̄ɔ̍ Mɛ̄lɛ̄ka̍ kūmbi̍ nɛ̄īyo̍ kpe̍e̍kpe̍i̍, le̍ 
mī I̍ to̍sa̍ wa̍li̍ ndɔ̄ɔ̍ lo̍ŋ. 

13Kɛ̍, I̍ wa̍ būūla᷄ŋndo̍, kāni̍ fo̍ndōle̍, I̍ ko̍ma̍l cha̍a̍ŋ nūu̍ Ta̍i̍tɔ̄ɔ̄ lo̍ŋ te̍. Le̍ he̍ī, mi̍ I̍ 
cho̍ŋgu᷄ŋ wa᷅ŋnda̍ lo̍ŋ mi̍ I̍ hi̍a̍ū Māsīdo̍o̍nīāā. 

A̍ Yōōŋgū Kɛn̄dɛ ̍Mɛl̄ɛk̄a̍a̍ tīūwo̍ o̍kɔɔ̄ ̄
14I̍ me̍l Mɛ̄lɛ̄ka̍ ba̍li̍ka̍, kāni̍ fu̍u̍le̍, ha̍a̍a̍ mi̍ ŋ̄ wā o̍ dīōm pīlɔ̍ɔ̍ ni᷄ŋ na̍a̍ Ki̍li̍tī wa̍ā, 
tē ō wa̍ kɔ̄ŋga᷄ŋ lēku̍u̍ba̍a̍ pɛ̍, kīo̍o̍ Mɛ̄lɛ̄ka̍ kē na̍a̍ fo̍ndāa̍ te̍le̍ŋ o̍ te̍le̍ŋ le̍ 
kɔ̄ŋga᷄ŋndo̍ na̍a̍ Ki̍li̍tī wa̍ā ni̍. Ndu̍yɛ̍, o̍ na̍a̍ ni᷄ŋ sa̍na̍a̍ Mɛ̄lɛ̄ka̍ tōsā ni̍ mī yōōŋgōo̍ 
a̍ Ki̍li̍tī o̍kɔ̄ɔ̄ o̍ ti̍u̍ bā o̍ bā fe̍e̍ mɛ̄ɛ̍ si̍ɛ̍ndīi̍ma̍ chūŋ kɛ̄ndīa̍ŋ mā tīū nu̍a̍ā bā o̍ bā 
fe̍e̍ yɛ̍. 

15Si̍ɛ̍ndīi̍ma̍ chūŋ kɛ̄ndīa̍ŋ ma᷅ŋ, ndu̍ yɔ̍nūŋ ni̍ māā wa̍li̍ na̍a̍ ŋ̄ chō ho̍ō tōsāa̍ le̍ 
Mɛ̄lɛ̄ka̍ wo̍, chūŋ kōŋ ō kōma̍l wānā o̍ wānā, wānāa̍ cho̍ pīōŋɔ̄ɔ̍ sɔ̄lāa̍ wa̍ ni̍ a̍ 
wānāa̍ cho̍ kɔ̄la̍ŋ o̍ fo̍ndāŋ nyɛ̄ pālāa̍ wa̍. 

16Ndu̍yɛ̍, wānāa̍ cho̍ ma̍ wā kɔ̄la̍ŋ o̍ fo̍ndāŋ nyɛ̄ pālāa̍ wa̍, le̍ nda̍ nda̍ chūŋ ko̍ŋ ō 
chō nyɛ̍ chu̍u̍ wānā pi̍ɔ̍mndo̍. Kɛ̍ ndu̍yɛ̍, le̍ wānāa̍ cho̍ pīōŋɔ̄ɔ̍ sɔ̄lāa̍ wa̍ nda̍ nda̍, 
ō chō nyɛ̍ chu̍u̍ wānā yo̍o̍mōo̍. Le̍la̍ŋ, ō cho̍ wa᷅ŋnda̍ fa̍ū le̍ a̍ cho̍ ā bɛ̄ndāā le̍ wa̍llo̍ 
ho̍ō tōsāa̍ le̍. 

17Wānāā fāŋgā fa̍ŋgā, ā sīīŋgu̍u̍ sūɛ̍i̍ Mɛ̄lɛ̄kɛ̍i̍ dīmīo̍o̍ nɛ̄ī nda̍ nūūvīāā nyɛ̄ sɔ̄lāā. 
Kɛ̄, na̍a̍ na̍a̍ ŋ̄ cho̍ māā wānāā wāā le̍nde̍ le̍. Na̍a̍ na̍a̍ o̍ nɛ̄ī sa̍kpōo̍ chōo̍ na̍a̍ ŋ̄ 
dīmūl wa᷅ŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ ni̍. Mɛ̄lɛ̄ka̍ ve᷅m na̍a̍ le̍ wa̍llo̍ ho̍ō tōsāa̍ ni̍. 
Mɛ̄lɛ̄ka̍ sīnā māā na̍a̍ na̍a̍ ŋ̄ chō māchūāā yōōŋgu̍ Mɛ̄lɛ̄ka̍a̍ ho̍ō dīmīo̍o̍ māā 
bu̍ɛ̍i̍yāa̍ Ki̍li̍tī. 

Kɔ̄li̍ŋtīāŋ Dii̍̍ŋ Ndɔ̄ɔ̍ 3 

O̍ kpe̍ma̍ sɛn̄ɛī̄yo̍ bɛŋ̄gu̍ bu̍ɛi̍y̍āa̍ Māsānɔɔ̄ ̍wa̍ chō ni ̍
1Bāā dīōmnda̍ŋ nda᷅ŋ lā chɔ᷄m māchɔ̄māā māā yōŋgāa̍ na̍a̍ ŋ̄ chō vɛ̄lɛ̄ kīōlɔ̄ɔ̍ a̍ na̍a̍ 
pi̍la̍ o̍kɔ̄ɔ̄ ni̍? Sāko̍, ō cho̍ yo̍ŋgā le̍ na̍a̍ ŋ̄ chō kīōlɔ̄ɔ̄ le̍. Ndu̍yɛ̍, na̍a̍ ŋ̄ cho̍ māā 
wānāā pūm tē, māā ŋ̄ wa̍ hūnɔ̄ɔ̍ nāa̍ nya̍ chūā pɛ̍, mɛ̄ɛ̍ mī ŋ̄ chɛ᷄ŋ a̍ yāu̍la̍ŋ ku̍ndā 
wānāā lāāla᷄ŋnda̍ o̍ bā le̍ na̍a̍ chɔ̄mndo̍ nāa̍ nya̍ chūā le̍. Ndu̍yɛ̍, nya̍ bɛ̍ɛ̍ ŋ̄ yēēma̍ 
la̍ya̍u̍ nya̍ o̍ bā le̍ wāŋnda̍ chɔ̄mndo̍ a̍ na̍a̍ o̍kɔ̄ɔ̄ le̍. 

2Tē ō wa̍ māā yɔ̄ŋɔ̄ɔ̄ pɛ̍, nya̍ cho̍ yāu̍ na̍a̍ ni̍, o̍ chɔ᷅m wa᷅ŋnda̍ a̍ na̍a̍ o̍kɔ̄ɔ̄ wo̍. Mɛ̄ɛ̍ 
wāŋndo̍ pōōnyīāā nu̍a̍ā yāu̍wo̍ yɛ̍, le̍nde̍ nya̍ chō ā pōōnyīāā ō kɔ̄ltā nāāla̍ŋ ni᷄ŋ 
ni̍. Ndu̍yɛ̍, yāu̍wo̍ ho̍ō ndu̍ ndu̍ cho̍ ō kūmbīāā le̍ mī wānā o̍ wānā to̍fa̍ lēni᷄ŋ, mbō 
sīna̍ nyɛ̍ cho̍ lēni᷄ŋ ndo̍. 

3Ndu̍yɛ̍, ī chō kpe̍nde̍ke̍le̍ māā yāu̍ nāa̍ ho̍ō ndu̍ ndu̍ Ki̍li̍ti̍ po̍o̍nyi̍a̍a̍ ndu̍ ni̍ mbo̍ 
vīām na̍a̍ a̍ ndu̍. Ndu̍yɛ̍, ndu̍ ndu̍ ā pōōnyi̍a̍a̍ ndu̍ a̍ mɛ̄ŋmā tīŋī mɛ̄ɛ̍ nda̍ pōōnyīāā 
yāu̍la̍ yɔ̍ŋāāla̍ŋ yɛ̍ le̍. Yāu̍wo̍ ho̍ō ndu̍ ndu̍, Mɛ̄lɛ̄ka̍ cho̍ yōōmū wo̍ a̍ Nyi̍nā ndɔ̄ɔ̍ 
sa̍na̍a̍ Mɛ̄lɛ̄ka̍ pōōnyi̍a̍a̍ ndu̍ ni̍. Ndu̍yɛ̍, o̍ kɔ̄ltā wāŋndā chīe̍e̍ya̍ ni᷄ŋ o̍ po̍o̍nyīāā 
ndu̍ ni̍, ō cho̍ o̍ pōūtā yɛ̍ndɛ̍ cho̍o̍ le̍. 

4Le̍ tīīnda᷄ŋ Ki̍li̍tī to̍sa̍ mi̍ ŋ̄ tīīnda᷄ŋ Mɛ̍lɛ̄ka̍ wo̍ na̍a̍ ŋ̄ dīmi̍ dīōmnda̍ŋ nda᷅ŋ ni̍. 

5Nyɛ̄ o̍ nyɛ̄ cho̍ a̍ na̍a̍ pi̍la̍ o̍kɔ̄ɔ̄ mī ŋ̄ kēlū yōŋgā a̍ ndu̍ māā ō nɔ̄lā mbō ke̍ na̍a̍ 
kpāāyāa̍ le̍ mī ŋ̄ nɔ̄la̍ wa̍llo̍ ho̍ō tōsā le̍. Kpāāya̍ na̍a̍ ŋ̄ sɔ̄lā le̍ wa̍llo̍ ho̍ō tōsāa̍ wo̍, 
Mɛ̄lɛ̄ka̍ pi̍la̍ ndu̍ yɔ̍ŋgū kpa̍a̍yā ko̍ŋ ni̍. 

6Kpe̍ma̍ sɛ̍nɛ̄ī Mɛ̄lɛ̄ka̍ tōōsi̍a̍a̍ ho̍ō ndu̍ pi̍la̍ tɛ̄ɛ̄ŋ a̍ ŋ̄wāŋndā chīe̍e̍ wo̍, ndu̍ 
Mɛ̍lɛ̄ka̍ pi̍la̍ ndu̍ ke᷅ na̍a̍ kpāāyāa̍ ni̍ le̍ mī ŋ̄ nɔ̄la̍ wa̍llo̍ tōsāa̍ o̍ kpe̍ma̍ sɛ̍nɛ̄ī kōŋ 
bɛ̄ŋgu̍. Kpe̍ma̍a̍ ho̍ō ndu̍ ndu̍ cho̍ su̍ɛ̍i̍ wa̍ā o̍ sāwāla̍ po̍o̍nyīāā bɛ̄ŋgu̍ le̍. Kpe̍ma̍ 
cho̍ a̍ nyɛ̄ Nyi̍na̍ Mɛ̄lɛ̄ka̍a̍ dīmī wo̍ tōsāa̍ o̍kɔ̄ɔ̄ o̍ cho̍ ni̍. Kāni̍ fo̍ndōle̍, sāwāla̍ŋ la̍ 
hi᷅ŋ a̍ pīɔ̍mndo̍ ni̍. Kɛ̍ ndu̍yɛ̍, Nyi̍na̍ Mɛ̄lɛ̄ka̍a̍ ndu̍ ke᷅ wa᷅ŋnda̍ yōōmōo̍ ni̍. 

7Sāwāla̍ Mɛ̄lɛ̄ka̍ ke̍ sīndɛ̄ Mūu̍sē le̍ na̍a̍ la̍ŋ, o̍ pōūtā yɛ̍ndɛ̍la̍ pu̍m chōo̍ Mɛ̄lɛ̄ka̍ 
pōōnyi̍a̍a̍ la̍ŋ sīndɛ̄ ni̍. Mɛ̄ɛ̍ o̍ po̍o̍nyi̍a̍a̍ la̍ŋ mbo̍ wā Mūu̍sē la̍ŋ yɔ̄ŋgōo̍, mi̍ nāŋɔ̄ɔ̍ 
Mɛ̄lɛ̄ka̍a̍ tāŋ o̍ hɔ̄lāa̍ Mūu̍sē wa̍. Mi̍ hɔ̄lla̍ yɔ̄nu᷄ŋ ndu̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū. 
Ndu̍yɛ̍, mi̍ chē bɛ̍ɛ̍ mi̍ nāŋɔ̄ɔ̍ Mɛ̄lɛ̄ka̍ kōŋ ndu̍ o̍o̍ wa᷅ ni᷅ŋ fāŋa᷄ŋndo̍ lēchōo̍ Mūu̍sē 
o̍ hɔ̄l ni̍, kɛ̍ wāŋnda̍ I̍sɔ̄lūɛ̄ī nda̍ a̍a̍ nɔ̍lā mā nu̍a̍ Mūu̍sē hɔ̄lla̍ le̍, a̍ īŋɛ̄lɛ̄ŋgi̍ 
ŋɛ̍lɛ̄ŋgi̍e̍i̍. Nāa̍ nāŋɔ̄ɔ̍ Mɛ̄lɛ̄ka̍a̍ tōl lɔ̄ o̍ sāwāla̍ hi᷅ŋ a̍ pīɔ̍mndo̍ la̍ŋ yɔ̄ŋgōo̍ ni᷄ŋ, 

8wa̍li̍ nyi̍na̍ Mɛ̄lɛ̄ka̍a̍ hīŋ tōsāa̍ wo̍ yɛ̄? Ndu̍ bɛ̍ɛ̍ nāŋɔ̄ɔ̍ Mɛ̄lɛ̄ka̍a̍ hīāū wa᷅ chōo̍ 
po̍lo̍ŋ. 

9Tē nāŋɔ̄ɔ̍ Mɛ̄lɛ̄ka̍a̍ tōl le̍ sūɛ̍i̍ hi᷅ŋ a̍ nyɛ̄ pālāa̍ le̍ wāna̍ chi̍o̍o̍ ve̍ pɛ̍, ɔ̍ɔ̄ ni᷅ŋ sūɛ̍i̍ 
si̍i̍ŋgu̍u̍ ŋ̄wāŋndā chīe̍e̍ a̍ kɛ̍ndɛ̄ Mɛ̄lɛ̄ka̍ o̍ hɔ̄l le̍? Ndi̍ bɛ̍ɛ̍ nāŋɔ̄ɔ̍ Mɛ̄lɛ̄ka̍a̍ ō hīāū 
wa᷅ chōo̍ po̍lo̍ŋ. 

10Sūɛ̍i̍ na̍a̍ ŋ̄ chu̍a̍ pāāndū māā ī na᷄ŋ ta̍u̍ ve̍, pɛ̄ŋgo̍o̍ ho̍ō ni᷅ŋ ŋ̄ chu̍e̍ lɛ̍ ndi̍ māā ī 
chō sūɛ̍i̍ na̍ŋ kpo̍so̍ŋ te̍. Kāni̍ fu̍u̍le̍, le̍ mɛ̄ɛ̍ sūɛ̍i̍ na̍ŋ mi̍ ī hīāū ke̍ŋ po̍lo̍ŋ nde̍ ī hīŋ 
yɛ̍. 

11Ndu̍yɛ̍, tē ō wa̍ pɛ̍ mī sūɛ̍i̍ nɔ̍ le̍ wāa̍ le̍ te̍le̍ŋ bīŋgi̍i̍ na̍a̍ ve̍ mī ŋ̄ chu̍a̍ ndi̍ pɛ̍ māā 
sūɛ̍i̍ na̍ŋ, ɔ̍ɔ̄ ni᷅ŋ sūɛ̍i̍ cho̍ le̍ fɛ̍ɛ̍ŋ a̍ fɛ̍ɛ̍ŋ nde̍? Ndi̍ hi̍a̍ū bɛ̍ɛ̍ na̍ŋɔ̄ɔ̄ po̍lo̍ŋ po̍lo̍ŋ. 

12Tīīnda᷄ŋ na̍a̍ ŋ̄ nɔ̄ ho̍ō wo̍ ō tōsa̍ īsīōōŋ o̍ īsīōōŋ ī cho̍ na̍a̍ le̍. 

13Na̍a̍ na̍a̍ ŋ̄ cho̍ māā Mūu̍sē le̍. Kāni̍ fo̍ndōle̍, ndu̍ ndu̍ mɛ̄ɛ̍ mī ndu̍ o̍o̍ la̍ndu̍ŋ 
ko̍lāa̍ o̍ hɔ̄l, yɔ̄ŋi̍ wāŋnda̍ I̍sɔ̄lūɛ̄ī nda̍ a̍a̍ chɔ̍ na̍ŋɔ̄ɔ̍ Mɛ̄lɛ̄ka̍a̍ o̍ chūwɔ̄ɔ̍ ndu̍ o̍ hɔ̄l. 

14Kɛ̍ ndu̍yɛ̍, ō fāŋa̍ŋ o̍ Mūu̍sē kɔ̍ɔ̍lī, wāŋnda̍ ha̍ā bɛ̍ɛ̍ kɔ̄ltā ndāla̍ŋ lā chō lā kīndāā. 
Pāa̍le̍ hāūle᷅ŋ bɛ̍ɛ̍, kɔ̄ltā ndāla̍ŋ lā chō lā kīndāā, mɛ̄ɛ̍ nda̍ lāndū nu̍a̍ā kōlāa̍ 
wāŋndo̍ o̍ hɔ̄l lɛ̍. Le̍ he̍ī, ā tōfa̍ bɛ̍ɛ̍ o̍ Yāu̍ Kpe̍ma̍ Pa̍a̍ndōo̍ ni᷄ŋ ā si̍nā nyɛ᷅ o̍ di̍mī 
wo̍ pɛ̄ŋgu̍ le̍. Ndu̍yɛ̍, mɛ̄ɛ̍ mī wāŋndo̍ wa̍ o̍ dīōm pīlɛ̍ ni᷄ŋ nda̍ Ki̍li̍tī, mālāŋ kōlāa̍ 
ho̍ō fāŋāŋ. 

15Pāa̍le̍ hāūle᷅ŋ bɛ̍ɛ̍, pɛ̄ŋgu̍ o̍ pɛ̄ŋgu̍ nda̍ tōfa̍ o̍ yāu̍la̍ Mūu̍sēla̍ŋ nda᷅ŋ ni᷄ŋ ā si̍nā 
nyɛ᷅ la̍ di̍mi̍ wo̍ pɛ̄ŋgu̍ le̍, kāni̍ fu̍u̍le̍, kōlāa̍ ho̍ō chō wɔ̄ ō lāndāā nda̍ o̍ lākɔ̄l. 

16Kɛ̍ ndu̍yɛ̍, pɛ̄ŋgu̍ o̍ pɛ̄ŋgu̍ wāŋndo̍ ō mūli̍ŋ o̍ Māsānɔ̄ɔ̍ Mɛ̄lɛ̄ka̍ lo̍ pɛ̍, kōlāa̍ ho̍ō 
fāŋa̍ŋ. 

17Ndu̍yɛ̍, Māsānɔ̄ɔ̍ Mɛ̄lɛ̄ka̍ na̍a̍ ŋ̄ chō ho̍ō dīmīo̍o̍ a̍ ndu̍ o̍kɔ̄ɔ̄ na̍ŋ ndo̍, ndu̍ cho̍ 
Nyi̍na̍ Mɛ̄lɛ̄ka̍a̍ ni̍. Bā o̍ bā Māsānɔ̄ɔ̍ Mɛ̄lɛ̄ka̍ Nyi̍nā ndɔ̄ɔ̍ wa̍ pɛ̍, ā bāŋa᷄ŋnda̍ 
wāŋnda̍ lo̍ŋ a̍ wa᷅ ni̍. 

18Kɛ̍, na̍a̍ kpo̍u̍ kōlā cho̍ o̍ la̍ndāā na̍a̍ na̍a̍ o̍ hɔ̄l te̍. Le̍ he̍ī, hɔ̄lāā nāa̍ nda̍ chɔ᷅m 
na̍ŋɔ̄ɔ̍ Māsānɔ̄ɔ̍ Mɛ̄lɛ̄ka̍a̍ ni̍. Ŋ̄ chō hīōūwɔ̄ɔ̍ lāchī a̍ sīmnɔ᷄ŋndo̍ māā ndu̍. Te̍le̍ŋ o̍ 
te̍le̍ŋ ŋ̄ chō hīōūwɔ̄ɔ̍ lāchī a̍ nāŋɔ̄ɔ̄ sɛ̄nɛ̄ī. Ndu̍yɛ̍, Māsānɔ̄ɔ̍ Mɛ̄lɛ̄ka̍ pi̍la̍ ndu̍ cho̍ 
wa̍llo̍ ho̍ō ni̍, ndu̍ yɔ̍nūŋ ni̍ māā Nyi̍na̍ Mɛ̄lɛ̄ka̍a̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 4 

Na̍a̍ ŋ̍ nɔ ̍yōōŋgū kɛn̄dɔɔ̄ ̍ho̍ō wa̍ ŋ̄ cho̍ nyɛ ᷅o̍ nyɛ ̄le̍ 
1Mɛ̄lɛ̄ka̍ mūli̍ māmūlīāā kɔ̄llo̍ o̍ na̍a̍ lo̍, le̍ he̍ī o̍ chu̍a̍ wa̍llo̍ ho̍ō chɔ̍ ni̍ mbo̍ kē na̍a̍ 
le̍ tōsāa̍. Le̍la̍ŋ, ŋ̄ vi᷅ ŋ̍di̍a̍l kpo̍so̍ŋ te̍. 

2Ndu̍yɛ̍, sɔ̄ɔ̍ŋ lāsi̍ɔ̍mbu̍ŋ wāŋnda̍ tōsā o̍ vīōŋnɔ᷄ŋndo̍ ni᷄ŋ ndo̍ŋ, na̍a̍ na̍a̍ bālā 
nāāla̍ cho̍ o̍ mu̍ŋ ni̍ŋ te̍. Na̍a̍ na̍a̍ ŋ̄ chɛ᷅l mī ŋ̄ hūi̍ wānā o̍ wānā le̍. Ndu̍yɛ̍, ŋ̄ chɛ᷅l 
mī ŋ̄ māŋga̍la̍ sūɛ̍i̍ Mɛ̄lɛ̄kɛ̍i̍ o̍ nɛ̄ī o̍ nɛ̄ī che᷅le̍ŋ ni᷄ŋ te̍. Mɛ̄lɛ̄ka̍ pi̍la̍ sīnā māā tōnya̍a̍ 
na̍a̍ ŋ̄ chō wāŋnda̍ dīmūllo̍ kpe̍nde̍ke̍le̍ ni̍. Le̍ he̍ī, ŋ̄ nɔ̄ o̍ kɔ̄l māā wānā o̍ wānā 
nɔ̍lā mbō tɛ̄nda̍ se̍īlē kɛ̄ndɛ̄ a̍ na̍a̍ o̍kɔ̄ɔ̄. 

3Le̍la̍ŋ, Yōōŋgū Kɛ̄ndɛ̍ Mɛ̄lɛ̄ka̍ na̍a̍ ŋ̄ chō ho̍ō dīmīo̍o̍ wo̍ chō kpe̍nde̍ke̍le̍. Kɛ̍, tē 
ō wa̍ yɛ̄ sūɛ̍i̍ cho̍ ī kūmbāā wānā o̍ hɔ̄l pɛ̍, mɛ̄ɛ̍ dɔ̍ɔ̍ mbō wa̍ wānāa̍ cho̍ kɔ̄la̍ŋ o̍ 
fo̍ndāŋ nyɛ̄ pālāa̍ wa̍ su̍e̍e̍ o̍ hɔ̄l. 

4Wāŋnda̍ ha̍ā, nda̍ yɔ̍nūŋ ni̍ māā wānāa̍ nɔ̍ la̍a̍la᷄ŋ a̍ yōōŋgū kɛ̄ndɔ̄ɔ̍ ho̍ō le̍ wa̍. 
Sēta̍nā o̍ cho̍ mɛ̄lɛ̄ka̍ le̍ chi̍e̍ēŋ yɔ̄ŋ wɔ̄ɔ̍ŋndo̍ ho̍ō wo̍ ō tōsa̍ ā si̍nā su̍ɛ̍i̍ Mɛ̄lɛ̄kɛ̍i̍ 
pɛ̄ŋgu̍ le̍. Ndu̍yɛ̍, ō tōsa̍ mātōsāā he̍ī yɔ̄ŋi̍ nda̍ chɔ̍ nyɛ᷅ wa̍wo̍ŋ cho̍ nda̍ dīōndɔ̄ɔ̍ 
chōo̍ wo̍. Ndu̍ yɔ̍nūŋ ni̍ māā Ki̍li̍tī o̍ cho̍ Mɛ̄lɛ̄ka̍ vēla᷅ŋ ndɔ̄ kpe̍e̍kpe̍i̍yo̍ wo̍ 
yōōŋgū kɛ̄ndɔ̄ɔ̍ a̍ nāŋɔ̄ɔ̄ ndɔ̄ɔ̍ o̍kɔ̄ɔ̄. 

5O̍ yōōŋgū kɛ̄ndɔ̄ɔ̍ ho̍ō dīmīo̍o̍ ni᷄ŋ, ŋ̄ chɔ᷄m na̍a̍ pi̍la̍ le̍. Chi̍i̍sū Ki̍li̍tī ndu̍ na̍a̍ ŋ̄ chō 
wāŋnda̍ chɔ̄mndo̍ ni̍ māā ndu̍ cho̍ Māsānɔ̄ɔ̍ Mɛ̄lɛ̄ka̍ ni̍. Nyɛ̄ na̍a̍ ŋ̄ nɔ̄ mī ŋ̄ dīmi̍ a̍ 
na̍a̍ pi̍la̍ o̍kɔ̄ɔ̄ wo̍ ndu̍ ko̍ cho̍ ni̍ māā bu̍ɛ̍īyāā nyāa̍ na̍a̍ ŋ̄ chō ni̍, kāni̍ fu̍u̍le̍ le̍ sa̍bu̍ 
Chi̍i̍sōo̍. 

6Mɛ̄lɛ̄ka̍ o̍ di̍mi̍ ho̍ō āā, “Nyɛ̄ wa̍wo̍ŋndo̍ ō dīōndu̍ nāa̍ nyūmnda̍ŋ mā chō wa̍” 
wo̍, ndu̍ to̍sa̍ ni̍ mi̍ nyɛ̄ wa̍wo̍ŋndo̍ ho̍ō hūŋ o̍ kɔ̄ltā nāāla̍ŋ ni᷄ŋ. Ndu̍yɛ̍, he̍ī yɔ̄nu̍ŋ 
le̍ mī nyɛ̄ wa̍wo̍ŋndo̍ ho̍ō tōsa̍ mī ŋ̄ sīna̍ nāŋɔ̄ɔ̍ Mɛ̄lɛ̄ka̍a̍ o̍ cho̍ dīōndɔ̄ɔ̍ Ki̍li̍tī o̍ 
hɔ̄l lo̍. 

7Kɛ̍ ndu̍yɛ̍, na̍a̍ sūllo̍ ho̍ō chō o̍ bā wa̍, ŋ̄ chō māchūāā mɛ̄ɛ̍ kpɛ̍ɛ̍nɛ̍ŋ pūūlo᷄ŋ chō 
yɛ̍, ŋ̄ cho̍ nyɛ᷅ o̍ nyɛ̄ le̍. Le̍ sa̍bū i̍ cho̍ le̍nde̍ wo̍ cho̍ ni̍, māā le̍ chɔ̄mndo̍ wa̍la̍ŋ māā 
kpāāyā bɛ̍ndu̍ cho̍ o̍ yōōŋgū kɛ̄ndɔ̄ɔ̍ ho̍ō ni᷄ŋ ndo̍, māā Mɛ̄lɛ̄ka̍ nɔ̍ ndu̍ ni̍, māā ō 
cho̍ na̍a̍ le̍. 

8Le̍ lɔ̍ɔ̍ lɔ̍ɔ̍, ā chō na̍a̍ nyɛ̄ kīndīlāa̍ hāndɔ̄ɔ̍ chōo̍ mā tōsā mī sɔ̄ɔ̍ŋ pālā na̍a̍, kɛ̍ 
ndu̍yɛ̍, mu᷅ŋ kpo̍u̍ ŋ̄ nɔ̍lā mī ŋ̄ bɛ̄ɛ̄vi̍a̍a̍ na̍a̍ le̍. Mī sɔ̄ɔ̍ŋ ŋ̄ yɔ̄nu̍ŋ na̍a̍ ŋ̄ si̍nā sa̍bū 
ko̍ŋ pɛ̄ŋgu̍ le̍, kɛ̍ ndu̍yɛ̍, ŋ̄ te̍mbū kɔ̍l te̍. 

9Le̍ lɔ̍ɔ̍ lɔ̍ɔ̍, ā chō na̍a̍ nyɛ̄ pālāa̍ tūsīo̍o̍ chōo̍, kɛ̍ Mɛ̄lɛ̄ka̍ ndu̍ ndu̍ me᷅l na̍a̍ kpo̍so̍ŋ 
te̍. Te̍le̍ŋnda̍ŋ lā pūm mā chūū na̍a̍, kɛ̍ ā nɔ̍lā na̍a̍ tɛ̄ɛ̄mbūū le̍. 

10Mɛ̄ɛ̍ Chi̍i̍sū sɔ̍la̍ pīɔ̍mndo̍ yɛ̍, le̍nde̍ ko̍ni̍ dīāllūŋ nāa̍ŋ mu᷅ŋ ŋ̄ chō o̍ pīɔ̍mndo̍ 
hɔ̄lndɔ̄ te̍le̍ŋ o̍ te̍le̍ŋ ni̍. Ndu̍yɛ̍, he̍ī yɔ̄nu̍ŋ le̍ mī wāŋnda̍ nɔ̄la̍ mā chē yōōmu̍ 
Chi̍i̍sōo̍ o̍ na̍a̍ ni᷄ŋ. 

11A̍ bōōndi̍i̍ na̍a̍ ŋ̄ chō yōōmū ve̍ ki̍nɛ̍i̍, o̍ pīɔ̍mndo̍ hɔ̄lndɔ̄ yōōmūlā nāāla̍ŋ lā chō 
lɔ̍ɔ̍ lɔ̍ɔ̍ le̍ Chi̍i̍sū ni̍, le̍ hāli̍ kpe̍ŋ mī wāŋnda̍ sāālu̍ŋ yo̍ōmu̍ Chi̍i̍sōo̍ o̍ dīāllūŋ nāa̍ŋ 
ŋ̍ nɔ̍ mu᷅ŋ mī ŋ̄ vī wo̍ŋ ni᷄ŋ. 

12Le̍ lɔ̍ɔ̍ lɔ̍ɔ̍, yōōmūlā nāāla̍ŋ lā chō pīɔ̍m kɔ̍ŋgɔ̍, kɛ̍ ndu̍yɛ̍ o̍ he̍ī ni᷄ŋ, mi̍ nya̍ wā 
yōōmū kpe̍e̍kpe̍i̍yo̍ sɔ̄lāa̍. 

13Mi̍ wānā pi᷅lɛ̍ dīmī dīōmnda̍ cho̍ la᷅ŋ o̍ Yāu̍ Mɛ̄lɛ̄ka̍a̍ ni᷄ŋ nda̍ŋ āā, “Le̍ mɛ̄ɛ̍ ya̍ I̍ 
la̍a̍la̍ŋ a̍ nyɛ̄ Mɛ̄lɛ̄ka̍ dīmi̍ wo̍ yɛ̍, le̍la̍ŋ ya̍ I̍ di̍mi̍ a̍ ndu̍ o̍kɔ̄ɔ̄ ni̍.” Ha̍a̍a̍ mi̍ ŋ̄ nɔ̄ 
lāāla᷄ŋndo̍ mɛ̄ɛ̍ wāŋndo̍ ho̍ō lāāla̍ŋ yɛ̍, ndu̍yɛ̍, mi̍ ŋ̄ wā nyɛ̄ na̍a̍ ŋ̄ lāāla̍ŋ ndo̍ 
dīmīo̍o̍, 

14ŋ̄ sīnā māā Mɛ̄lɛ̄ka̍ o̍ mi̍ŋgi̍ Māsānɔ̄ɔ̍ Chi̍i̍sū yōōmū wo̍, māā na̍a̍ bɛ̍ɛ̍ ō chō na̍a̍ 
mīŋgī yōōmū mɛ̄ɛ̍ o̍ mi̍ŋgi̍ Chi̍i̍sū yōōmū yɛ̍. O̍ ko̍ŋ kɔ̍ɔ̍lī, tē ō mīŋgi̍ na̍a̍ yōōmū 
pɛ̍, na̍a̍ ni̍, nya̍ ni̍, ō kūɛ̄ a̍ na̍a̍ nāa̍ Chi̍i̍sū chu̍a̍. 

15Le̍ dɛ̍nɛ̍ nya̍ kɛ̄ndɔ̄ɔ̍ sɔ̄ɔ̍ŋ mu᷅ŋ kpo̍u̍ ŋ̍ cho̍ yɔ̄nɔ᷄ŋndo̍ ni̍. Ndu̍yɛ̍, mɛ̄ɛ̍ kpɛ̍ 
wāŋnda̍ ta̍u̍ a̍ hi̍a̍ū la̍chi̍ a̍ kɛ̄ndɛ̄i̍ Mɛ̄lɛ̄kɛ̍i̍ sɔ̄lāa̍, mā sɔ̄lā pi̍ŋīo̍o̍ yɛ̍, le̍nde̍ ko̍ni̍, 
ba̍li̍ka̍a̍ hīāū la̍chi̍ a̍ yɔ̄ŋgɔ᷄ŋndo̍ nāa̍ Mɛ̄lɛ̄ka̍ chūā ni̍. O̍ he̍ī ni᷄ŋ, mī Mɛ̄lɛ̄ka̍ sɔ̄la̍ 
sāŋgālāa̍. 

Nyɛm̄ na̍a̍ ŋ̄ cho̍ chɔ ᷅le̍ wo̍ŋ, mu̍ŋ na̍a̍ ŋ̄ chō lēhɔl̄ ni ̍
16Le̍ sa̍bū kōŋ dīāllūŋ vi᷅ na̍a̍ le̍. Mi̍ chē bɛ̍ɛ̍ mi̍ kɛ̍ndi̍a̍a̍ nāa̍ ŋ̄dīāllo̍ ō wā fāŋa᷄ŋndo̍ 
lēchōo̍ te̍le̍ŋ o̍ te̍le̍ŋ ni̍, kɛ̍ ndu̍yɛ̍ nyi̍nāā nāa̍ nda̍ nda̍, lēpāla̍ o̍ lēpāla̍, ā chō 
dīāllūŋ kālāŋ sɛ̄nɛ̄īyo̍ŋ sɔ̄lāa̍. 

17Ndu̍yɛ̍, nyɛ̄ nɛ̄īyāa̍ cho̍ ho̍ō na̍a̍ chōo̍ wo̍, le̍ te̍le̍ŋ bi̍ŋgī ko̍ni̍ o̍ cho̍ ni̍. Ndu̍yɛ̍, 
nyɛ̄ nɛ̄īyāa̍ ho̍ō chō na̍a̍ nyɛ̄ kɛ̄ndɛ̄ bɛ̄ndū chūū. Tē ō wa̍ nyɛ̄ tūwāā pɛ̍, nyɛ̄ kɛ̄ndɛ̄ 

Mɛ̄lɛ̄ka̍ tōsāl na̍a̍ ni̍ŋ ndo̍, ndu̍ hi̍o̍ū po̍lo̍ŋ po̍lo̍ŋ, a̍ nyɛ̄ nɛ̄īyāa̍ cho̍ ho̍ō na̍a̍ chōo̍ 
wo̍. Nyɛ̄ kɛ̄ndɛ̄ kōŋ ndu̍ ndu̍, le̍ fɛ̍ɛ̍ŋ a̍ fɛ̍ɛ̍ŋ o̍ cho̍ ni̍. 

18Le̍la̍ŋ, nyɛ̄m na̍a̍ ŋ̄ chō mu᷅ŋ chɔ̄ɔ̍ wo̍ŋ, ō cho̍ mu̍ŋ te̍ na̍a̍ ŋ̄ chō lēhɔ̄l te̍. Nyɛ̄m 
na̍a̍ ŋ̄ cho̍ chɔ᷅ le̍ wo̍ŋ, mu̍ŋ na̍a̍ ŋ̄ chō lēhɔ̄l ni̍. Kāni̍ fo̍ndōle̍, nyɛ̄m na̍a̍ ŋ̄ chō mu᷅ŋ 
chɔ̄ɔ̍ wo̍ŋ, mu̍ŋ mu̍ŋ le̍ te̍le̍ŋ bi̍ŋgī ko̍ni̍ ŋ̍ cho̍ ni̍. Kɛ̍, nyɛ̄m na̍a̍ ŋ̄ cho̍ chɔ᷅ le̍ wo̍ŋ, 
mu̍ŋ mu̍ŋ le̍ fɛ̍ɛ̍ŋ a̍ fɛ̍ɛ̍ŋ ŋ̍ cho̍ ni̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 5 

1Ŋ̄ sīnā māā Tɛ̍ndīi̍ na̍a̍ ŋ̄ chō ho̍ō lēni᷄ŋ ndo̍, ndu̍ yɔ̍nūŋ māā dīāllūŋ na̍a̍ ŋ̄ nɔ̄ 
mu᷅ŋ ndo̍ŋ ni̍, tē ō tāmbu̍ pɛ̍, Mɛ̄lɛ̄ka̍ nɔ̄ chīɛ̄īyo̍ le̍ na̍a̍ o̍ fo̍ndāŋ ndɔ̄ɔ̍ ō ndu̍ pi̍la̍ 
to̍o̍si̍a̍a̍ wo̍. Ndu̍yɛ̍, ndu̍ ndu̍ le̍ fɛ̍ɛ̍ŋ a̍ fɛ̍ɛ̍ŋ ō te̍mbū le̍. 

2Bōōnde̍i̍ he̍ī ā sāŋgāā na̍a̍ ŋ̄ chō ni᷅ŋ a̍ dīāllūŋ na̍a̍ ŋ̄ nɔ̄ mu᷅ŋ chi̍e̍ēŋ na̍ŋ ndo̍ŋ ni̍. 
Yēēmɛ̍i̍ chō ni᷅ŋ na̍a̍ ta̍u̍ ta̍u̍ māā ŋ̄ sɔ̄la̍ ni᷅ŋ bɛ̍ɛ̍ ko̍ di̍a̍llūŋ Mɛ̄lɛ̄ka̍ nɔ̄ mu̍ŋ le̍ na̍a̍ 
ɛ̄chɛ̍nɛ̄ wo̍ŋ, mī ŋ̄ wōūnu̍ŋ mu̍ŋ. 

3Mu̍ŋ mu̍ŋ tē ŋ̄ wōūnu̍ŋ mu̍ŋ pɛ̍, fɛ̍li̍ ve᷅ lɛ̍ na̍a̍ le̍. 

4Ŋ̄ chō ni᷅ŋ ā sāŋgāā yɔ᷅kɔ̍ɔ̄ a̍ wōlɔ̄ɔ̄ lūsu̍lɛ̍i̍ dīāllo̍ŋ mu᷅ŋ chi̍e̍ēŋ na̍ŋ. Kɛ̍ ndu̍yɛ̍, ō 
cho̍ ma̍chu̍a̍ā mī ŋ̄ yēēma̍ māyēēmāā le̍ dīāllūŋ mu᷅ŋ fāŋā le̍. Nyɛ̄ na̍a̍ ŋ̄ yēēma̍ 
wo̍ ndu̍ cho̍ ni̍ māā Mɛ̄lɛ̄ka̍ ō chu̍a̍ ko̍ di̍a̍llūŋ o̍ to̍o̍si̍a̍a̍ le̍ na̍a̍ hūnɔ̄ɔ̄ ki̍o̍o̍ fɛ̍ɛ̍ŋ 
ɛ̄chɛ̍nɛ̄ wo̍ŋ, mbō wōu̍ na̍a̍ mu̍ŋ o̍ dīāllūŋ na̍a̍ ŋ̄ nɔ̄ mu᷅ŋ chi̍e̍ēŋ na̍ŋ ndo̍ŋ chōo̍. 
Ŋ̄ hɛ̄na̍ŋ mbō wōu̍ na̍a̍ mu̍ŋ le̍ mī dīāllūŋ na̍a̍ ŋ̄ nɔ̄ mu᷅ŋ chi̍e̍ēŋ na̍ŋ ndo̍ŋ, ŋ̍ nɔ̍ 
mu᷅ŋ mī ŋ̄ vī wo̍ŋ, mī yōōmu̍ nɔ̍ la̍mɛ̍ɛ̍lu̍ le̍ wo̍ ō māŋga̍la̍ mu̍ŋ. 

5Mɛ̄lɛ̄ka̍ pi̍la̍ ndu̍ bɛ̍ɛ̍ndi̍a̍a̍ na̍a̍ le̍ mbō hu᷄ŋ ma̍ŋgālā na̍a̍ o̍ nɛ̄īyo̍ ho̍ō ni᷄ŋ ni̍. 
Ndu̍yɛ̍, ō vēm Nyi̍nā ndɔ̄ɔ̍ le̍ mbō wa̍ na̍a̍ kɔ̄ɔ̄lī le̍ wāa̍ tāāmāsi̍o̍o̍ le̍ nyɛ̄ o̍ nyɛ̄ o̍ 
kɛ̍si̍ le̍ na̍a̍. 

6Le̍la̍ŋ, te̍le̍ŋ o̍ te̍le̍ŋ kɔ̄ltā nāāla̍ŋ lā chō lā sīmūlāā yi̍. Na̍a̍ ŋ̄ sīnā māā tē ŋ̄ nɔ̄ wɔ̄ 
dīāllo̍ŋ mu᷅ŋ chi̍e̍ēŋ na̍ŋ pɛ̍, mɛ̄ɛ̍ ŋ̄ chō wɔ̄ ā pīɔ̄ūwa᷅ŋ tɛ̍ɛ̄ŋ a̍ ɛ̄chɛ̍nɛ̄. 

7Le̍la̍ŋ, yōōmū su̍u̍ na̍a̍ wānāā lāāla᷄ŋnda̍ ŋ̄ chō ho̍ō ni᷄ŋ ndo̍, ō cho̍ su̍ɛ̍i̍ sɔ̍lāā 
nyɛ̄m wānā cha᷅ a̍ lēhɔ̄l te̍. Ō chō māchūāā sūɛ̍i̍ wānā nɔ̍ mā dɔ̄ū tīīnda᷄ŋndo̍ o̍ 
Mɛ̄lɛ̄ka̍ ni᷄ŋ le̍ nyɛ̄m wānā cho̍ chɔ᷅ le̍ wo̍ŋ. 

8Kɔ̄ltā nāāla̍ŋ lā chō lā sīmūlāā yi̍. Nyɛ̄ na̍a̍ ŋ̄ yēēma̍ wo̍ cho̍ ni̍ māā dīāllūŋ na̍a̍ 
ŋ̄ nɔ̄ mu᷅ŋ chi̍e̍ēŋ na̍ŋ ndo̍ŋ māā mu̍ŋ fa̍ŋa̍ŋ ni᷅ŋ ko̍ mī ŋ̄ kūɛ̄nu᷄ŋ nāa̍ Māsānɔ̄ɔ̍ 
Mɛ̄lɛ̄ka̍ chūā. 

9Kɛ̍ ndu̍yɛ̍, ō wa̍ bɛ̍ɛ̍ mī ŋ̄ wa̍ chi̍e̍ēŋ na̍nu᷄ŋ, kɛ̄lɛ̄ŋgāā mī ŋ̄ fāŋa̍ŋ chi̍e̍ēŋ na̍nu᷄ŋ, 
nyɛ̄ na̍a̍ ŋ̄ yēēma̍ mbo̍ hīāū nyɛ̄ o̍ nyɛ̄ fe̍e̍ wo̍, ndu̍ cho̍ ni̍ māā ŋ̄ tōsa̍ nyɛ᷅ Mɛ̄lɛ̄ka̍ 
ō nāŋ kɔ̍l lo̍. 

10Kāni̍ fu̍u̍le̍, na̍a̍ kpo̍u̍ ŋ̄ chō lākɔ̄ lāsīsi̍ Ki̍li̍tī o̍ hɔ̄l mbō kɔ̄ɔ̄sa̍ a̍ na̍a̍. Bōōndi̍i̍ ke̍ŋ 
Mɛ̄lɛ̄ka̍ chō wānā o̍ wānā nyɛ᷅ o̍ nɔ̍ le̍ sɔ̄lāa̍ wo̍ ke̍ ni̍. Ndu̍yɛ̍, mɛ̄ɛ̍ kūɛ̍i̍la̍ nu̍mnda̍ŋ 

o̍ chi̍e̍ēŋndo̍ chōo̍ la̍ wa᷅ yɛ̍, le̍nde̍ ŋ̄ sɔ̄lā ni̍. Tē ō kɛ̄ndɔ̄ɔ̍ ŋ̄ tōsa̍ ni̍, ō ke̍ nu̍m ō 
kɛ̄ndɔ̄ɔ̍. Tē ō wɔ̄ɔ̍ŋndo̍ ŋ̄ tōsa̍ ni̍, a̍ sɔ̍la̍ ō wɔ̄ɔ̍ŋndo̍. 

Nyɛ ̄Chii̍s̍ū to̍sa̍l na̍a̍ wo̍ sīīŋgu̍u̍ na̍a̍ ndia̍̍a̍mɔɔ̍w̍a̍a̍ Mɛl̄ɛk̄a̍ 
11Le̍la̍ŋ, mɛ̄ɛ̍ na̍a̍ ŋ̄ nɔ̄ sīōōŋīi̍ Māsānɔ̄ɔ̍ Mɛ̄lɛ̄kɛ̍i̍ yɛ̍, le̍la̍ŋ na̍a̍ ŋ̄ chō kīndīo̍o̍ o̍ nɛ̄i̍ 
o̍ nɛ̄ī ni̍ŋ ni̍, le̍ mī ŋ̄ tōsa̍ mī wāŋnda̍ mūli̍ŋ o̍ Mɛ̄lɛ̄ka̍ lo̍. Ndu̍yɛ̍, nyɛ̄ o̍ nyɛ̄ fe̍e̍ cho̍ 
o̍ kɔ̄ltā nāāla̍ŋ ni᷄ŋ Mɛ̄lɛ̄ka̍ sīnā. Ndu̍yɛ̍, I̍ la̍a̍la̍ŋ māā nya̍ bɛ̍ɛ̍ lā sīnā o̍ kɔ̄ltā nyāla̍ŋ 
ni᷄ŋ wānāā su̍u̍ na̍a̍ ŋ̍ chō wa̍. 

12Kɛ̍ ndu̍yɛ̍, dīōmndā ya̍ I̍ cho̍ la᷅ŋ dīmīo̍o̍ la̍ŋ, ō cho̍ yo̍ŋgā le̍ na̍a̍ ŋ̄ chō vɛ̄lɛ̄ kīōlɔ̄ɔ̍ 
a̍ na̍a̍ pi̍la̍ o̍kɔ̄ɔ̄ le̍. Nyɛ̄ na̍a̍ ŋ̄ hɛ̄na̍ŋ ndo̍ ndu̍ cho̍ ni̍ māā mī lā nɔ̄ nyɛ̄ kpe̍e̍kpe̍i̍ 
nya̍ nɔ̄lā mī lā kēlū yōŋgā a̍ na̍a̍ o̍kɔ̄ɔ̄ wo̍. Ko̍ŋ to̍sā ni̍ mī lā nɔ̄ dīōm nya̍ mūlūl 
wa᷅ŋnda̍ ha̍ā wo̍, nda̍ yɔ̍nūŋ ni̍ māā wānāa̍ nu̍ā wāŋndo̍ o̍ hɔ̄lla̍, ā bu̍u̍lāŋ a̍ mɛ̄ɛ̍ 
kɔ̄l ndɔ̄ɔ̍ ō chō yɛ̍ le̍, kɛ̍ mā chīi̍ bɛ̍ɛ̍ yo̍ŋgāa̍ kīōlɔ̄ɔ̄ a̍ ndu̍ o̍kɔ̄ɔ̄ māā ō chō wānā 
kɛ̍ndɛ̄ wa̍. 

13Wāŋnda̍ ā pūm ā chu̍a̍ na̍a̍ māā sēēmāa̍ na̍a̍ ŋ̄ sēēma̍ ni̍. Tē ō wa̍ yɛ̄ sēēmāa̍ 
lēkɛ̍ndɛ̍ī pɛ̍, mɛ̄ɛ̍ le̍ Mɛ̄lɛ̄ka̍ na̍a̍ ŋ̄ sēēma̍ ni̍. Kɛ̍, tē ō wa̍ yɛ̄ pɛ̍ māā ŋ̄ sēēma̍ le̍, 
mɛ̄ɛ̍ le̍ nya̍ na̍a̍ ŋ̄ chō le̍nde̍ ni̍. 

14Kāni̍ fu̍u̍le̍, kāālā Ki̍li̍tī ka̍a̍la̍ na̍a̍ wo̍ ndu̍ cho̍ wa̍llo̍ a̍ na̍a̍ ni̍. Ndu̍yɛ̍, he̍ī yɔ̄nu̍ŋ, 
kāni̍ fu̍u̍le̍, ŋ̄ bīī ndi̍ tōnya̍ māā wānā pi᷅lɛ̍ sɔ̍la̍ pīɔ̍mndo̍ le̍ ŋ̄wāŋndā chīe̍e̍ kpo̍u̍ 
ni̍. Le̍la̍ŋ, tē ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ pīɔ̍m o̍ sɔ̍la̍ ko̍ŋ ndo̍ mɛ̄ɛ̍ wāŋnda̍ kpo̍u̍ a̍ vi᷅ 
wu̍ ko̍ŋ ni̍. 

15Ō sɔ̄la̍ pīɔ̍mndo̍ le̍ ŋ̄wāŋndā chīe̍e̍ kpo̍u̍ le̍ mī wānāa̍ cho̍ yōōmū wa̍ ā ma᷄l fāfa̍la̍ 
tɔ̄nɔ̍ nda̍ pi̍la̍a̍. O̍ ko̍ŋ kɔ̍ɔ̍lī, Ki̍li̍tī o̍ vi᷅ le̍ nda̍ mbo̍ mīīŋgū yōōmū le̍ nda̍ wo̍, mā 
fāfa̍la̍ le̍ tɔ̄nɔ̍ ndɔ̄ɔ̍. 

16Le̍la̍ŋ, chɔ̍ŋ ni᷅ŋ a̍ bōōnde̍i̍ he̍ī mbō kūɛ̄ a̍ lāchī kɛ᷅, ŋ̄ nu̍ē lɛ̍ wāŋndo̍ o̍ nɛ̄i̍ īwāna̍ 
chi̍e̍e̍ya̍ chōo̍ le̍. O̍ tāse̍la̍ ndɔ̄ɔ̍, o̍ nɛ̄i̍ īwāna̍ chi̍e̍e̍ya̍a̍ chōo̍ ko̍ na̍a̍ ŋ̄ wa̍ Ki̍li̍ti̍ nūa̍a̍ 
ni̍. Kɛ̍ ndu̍yɛ̍, ō cho̍ lɛ̍ o̍ nɛ̄ī ko̍ŋ chōo̍ le̍ na̍a̍ ŋ̄ nūā lɛ̍ ndu̍ le̍. 

17Le̍la̍ŋ, wānā o̍ wāna̍ wa̍ pɛ̍ di̍ōm pīlɛ̍ nda̍ Ki̍li̍tī, wānā ko̍ŋ ō sīmnu᷄ŋ wa̍nā sɛ̍nɛ̄ī. 
Mī wāna̍ chi̍e̍e̍yɛ̍ī ndūɛ̄ī pa̍a̍ndūe̍i̍ ndi̍ fa̍ŋa̍ŋ mbo̍ sɔ̄lā wāna̍ chi̍e̍e̍yɛ̍ī sɛ̄nɛ̄īye̍. 

18Mɛ̄lɛ̄ka̍ pi̍la̍ ndu̍ to̍sa̍ sūɛ̍i̍ he̍ī ni̍. Ō tōsa̍ mi̍ ŋ̄ mīīŋgū dīōm pīlɛ̍ na̍a̍ nda̍ā. Ndu̍yɛ̍, 
o̍ sa̍bu̍ Ki̍li̍tīo̍o̍ ni᷄ŋ o̍ to̍sa̍ he̍ī ni̍. O̍ ko̍ŋ kɔ̍ɔ̍lī, mbo̍ kē na̍a̍ wa̍llo̍ le̍ tōsāa̍, ndu̍ 
yɔ̍nūŋ ni̍ māā na̍a̍ bɛ̍ɛ̍ mī ŋ̄ tōsa̍ mī wāŋnda̍ ā pīli̍a̍ā ā mīīŋgu̍ dīōm pīlɛ̍ a̍ ndu̍. 

19Ko̍ŋ cho̍ ni̍, yōōŋgū na̍a̍ ŋ̄ dīmu̍l wāŋnda̍ wo̍, ndu̍ cho̍ ni̍ māā Mɛ̄lɛ̄ka̍ chō tōsā 
o̍ sa̍bu̍ Ki̍li̍tīo̍o̍ ni᷄ŋ sa̍na̍a̍ mā mīīŋgu̍ dīōm pīlɛ̍ nda̍ ŋ̄wāŋndā chīe̍e̍ kpo̍u̍. Yɔ̄ŋndā 
wɔ̄ɔ̍ŋndā nda̍ tōsa̍ la̍ŋ, Mɛ̄lɛ̄ka̍ ō chɔ᷄m nda̍ la̍ŋ chōo̍ le̍. Ndu̍yɛ̍, mbo̍ vīām na̍a̍ a̍ 
yōōŋgōo̍ ho̍ō le̍ mī ŋ̄ dīmu̍l wāŋnda̍ mɛ̄ɛ̍ ndu̍ Mɛ̄lɛ̄ka̍ ō tōsā mā mīīŋgu̍ dīōm pīlɛ̍ 
nda̍ ŋ̄wāŋndā chīe̍e̍ yɛ̍. 

20Le̍la̍ŋ, wānāā Ki̍li̍tī ve᷅m sɔ̍ŋgɔ̍ ndɔ̄ɔ̍ wa̍ na̍a̍ ŋ̄ chō ni̍. Tē ō wa̍ māā yɔ̄ŋɔ̄ɔ̄ pɛ̍, 
Mɛ̄lɛ̄ka̍ pi̍la̍ cho̍ māchūāā nya̍ dɛ̄ɛ̄nīa̍a̍ o̍ sa̍bū nāa̍ ni᷄ŋ. Le̍la̍ŋ, ŋ̄ chō nya̍ nyɔ̄ɔ̄lōo̍ 
sɔ̍ŋgɔ̍ Ki̍li̍tīo̍o̍ māā lā chɛ᷄l mī Mɛ̄lɛ̄ka̍ tōsa̍ mī lā mīīŋgu̍ dīōm pīlɛ̍ nya̍ nda̍ā. 

21Ki̍li̍tī to̍sa̍ yɔ᷅ŋ o̍ yɔ̄ŋ wɔ̄ɔ̍ŋ te̍. Kɛ̍ ndu̍yɛ̍, mi̍ Mɛ̄lɛ̄ka̍ hāndū ndu̍ yɔ̄ŋndā nāāla̍ 
wɔ̍ɔ̍ŋnda̍ŋ chōo̍ le̍ dɛ̍nɛ̍ nāā kɛ̍ndɔ̄ɔ̍. He̍ī yɔ̄nu̍ŋ le̍ mī Mɛ̄lɛ̄ka̍ tōsa̍ mī ŋ̄ sīmnu᷄ŋ 
wa̍nāā sa̍kpō ndu̍ pi̍la̍ o̍ hɔ̄l sa̍na̍a̍ o̍ sa̍bu̍ Ki̍li̍tīo̍o̍ ni᷄ŋ. 

Kɔ̄li̍ŋtīāŋ Dii̍̍ŋ Ndɔ̄ɔ̍ 6 

1Le̍la̍ŋ, ha̍a̍a̍ mi̍ ŋ̄ wā wa̍llo̍ lātūlu̍ na̍a̍ Mɛ̄lɛ̄ka̍ wa̍ā, ŋ̄ chō nya̍ nyɔ̄ɔ̄lōo̍ a̍ yāndi̍i̍, 
kɛ̄ndɛ̄i̍ Mɛ̄lɛ̄ka̍ tōsa̍l nya̍ ve̍ lā to̍sā mī ī tāmbu̍ŋ fu̍u̍ le̍. 

2Kāni̍ fo̍ndōle̍, Mɛ̄lɛ̄ka̍ dīmi̍ āā, “Mɛ̄ɛ̍ bōōndi̍i̍ ya̍ i̍i̍ nɔ̍ le̍ nya̍ dɛ̍nɛ̍ kɛ̍ndɔ̄ɔ̍ tōsāllo̍ 
ve̍ ī fūūlu̍u̍, mi̍ lā pīɛ̄ī ya̍, ndu̍yɛ̍ mi̍ I̍ mu̍lī nya̍ dīōm. Mɛ̄ɛ̍ pāa̍le̍ ya̍ i̍i̍ nɔ̍ le̍ nya̍ 
bāŋāa̍ le̍ŋ lē fūūlu̍u̍, mi̍ I̍ ma̍lā nya̍.” Le̍la̍ŋ, mī di̍mu̍l nya̍, bōōndi̍i̍ Mɛ̄lɛ̄ka̍ nɔ̄ le̍ 
nya̍ dɛ̍nɛ̍ kɛ̍ndɔ̄ɔ̍ tōsāllo̍ ve̍ cho̍ he̍ī ni̍. Pāa̍le̍ o̍ nɔ̄ le̍ nya̍ pīŋīo̍o̍ le̍ŋ le̍ cho̍ le᷅ŋ ni̍. 

3Nyɛ̄ o̍ nyɛ̍ nɔ̍lā mbō kūūna̍ wāŋndo̍ lāāla᷄ŋndo̍, na̍a̍ na̍a̍ ŋ̄ to̍sā ndu̍ le̍. Kāni̍ fu̍u̍le̍, 
ŋ̄ yēēma̍ mī wānā che᷅ sɔ̄ŋndo̍ bɛ̍ɛ̍ o̍ wa̍li̍ na̍a̍ ŋ̄ chō ho̍ō wo̍ ni᷄ŋ te̍. 

4O̍ cho̍ yēēmɛ̍i̍ nɛ̄i̍ yo̍ ndu̍ cho̍ ni̍ māā mī wāŋnda̍ sīna̍ o̍ nyɛ̄ o̍ nyɛ̄ ni᷄ŋ na̍a̍ ŋ̄ chō 
tōsāa̍ māā bu̍ɛ̍i̍yāa̍ Mɛ̄lɛ̄ka̍a̍ na̍a̍ ŋ̄ chō ni̍. Le̍la̍ŋ, mī sɔ̄ɔ̍ŋ ŋ̄mɔ̍nɔ̍ŋ ŋ̄ yɔ̄nu̍ŋ na̍a̍, 
mī dɛ̍nɛ̍ pa̍lāa̍ ō tōl na̍a̍ chōo̍, ndu̍yɛ̍ mī nyɛ̄ kīndīlāa̍ ō wa̍ na̍a̍ chōo̍, kɛ̍ ndu̍yɛ̍ 
mu᷅ŋ kpo̍u̍ mī ŋ̄ bīī kɔ̄llo̍ o̍ mu̍ŋ ni̍ŋ. 

5Mā lɔ̄ɔ̄ na̍a̍, ndu̍yɛ̍ mā dɔ̄ū na̍a̍ o̍ chīɛ̄īlā mānyūmnda̍ŋ ni᷄ŋ. Te̍le̍ŋnda̍ŋ lā pūm 
mī fāŋgāa̍ de᷄l na̍a̍ chōo̍ mā lɔ̄ɔ̄ na̍a̍. O̍ ko̍ŋ kɔ̍ɔ̍lī, mī ŋ̄ yɔ̄kpa̍ ta̍u̍ ta̍u̍ o̍ wa̍llo̍ ho̍ō 
ni᷄ŋ. Te̍le̍ŋnda̍ŋ lā pūm lūa̍a̍ŋ bɛ̍ɛ̍ ŋ̄ lɔ᷅l o̍ wāla̍ cho̍o̍ le̍ a̍ wa̍llo̍. Te̍le̍ŋnda̍ŋ lā pūm 
mī yīa̍a̍ŋ mā nɛ̄i̍ nāā nɛ̄īyo̍ pi̍la̍. 

6Sɔ̄ɔ̍ŋ chɔ᷅m māā bu̍ɛ̍i̍yāa̍ Mɛ̄lɛ̄ka̍a̍ na̍a̍ ŋ̄ chō ni̍ wo̍ŋ, mu̍ŋ cho̍ mu᷅ŋ ni̍, wāa̍ o̍ nīīlū 
dīāndāa̍ ni᷄ŋ, a̍ dɛ̍nɛ̍ sīnāa̍ nɔ̄ɔ̍ a̍ Mɛ̄lɛ̄ka̍ o̍kɔ̄ɔ̄, a̍ wāŋnda̍ bīūwɔ᷄ŋndo̍, a̍ kɛ̄ndɛ̄i̍ nɔ̄ɔ̍, 
a̍ Nyi̍na̍ Kāsīo̍o̍ wāa̍ na̍a̍ kɔ̄ɔ̄lī, a̍ kāālā kpe̍e̍kpe̍i̍yo̍ nɔ̄ɔ̍, 

7a̍ wāŋnda̍ yōōŋgū tōnya̍a̍ ho̍ō dīmūllo̍, a̍ kpāāya̍ Mɛ̄lɛ̄ka̍a̍ wāa̍ na̍a̍ chōo̍. A̍ nyɛ̄m 
sa̍kpo᷄ŋ Mɛ̄lɛ̄ka̍ŋ na̍a̍ ŋ̄ sɔ̄ŋgā a̍ ya̍a̍mɔ̍ɔ̍ ni̍, ndu̍yɛ̍ mu̍ŋ ko̍ ŋ̍ ma̍ndā na̍a̍ o̍ sɔ̍ŋgɔ̄ɔ̍ 
ni᷄ŋ a̍ ndu̍ ni̍. 

8O̍ ko̍ŋ kɔ̍ɔ̍lī, te̍le̍ŋnda̍ŋ lā pūm mī wāŋnda̍ ke̍ na̍a̍ bɛ̄ɛ̄le̍ŋ. Lā pūm mā tɛ̄ɛ̄mbu̍u̍ 
na̍a̍ lābɛ̄ɛ̄. Te̍le̍ŋnda̍ŋ lā pūm mā yīo̍u̍ na̍a̍. Lā pūm mā chāndu̍ na̍a̍. Na̍a̍ ŋ̍ di̍mūl 
wa᷅ŋnda̍ tōnya̍ cho̍ a̍ Yōōŋgū Kɛ̄ndɛ̍ Mɛ̄lɛ̄ka̍a̍ o̍kɔ̄ɔ̄ wo̍ ni̍, kɛ̍ ndu̍yɛ̍, mā chu̍a̍ na̍a̍ 
māā wānāā lāchōōwāa̍ na̍a̍ ŋ̄ chō ni̍. 

9Mā chu̍a̍ na̍a̍ māā ŋ̄ cho̍ bɛ̍ɛ̍ wa̍nāā ŋ̄wāŋ ā nɔ̄ mā sīna̍ le̍ na̍a̍ ŋ̄ chō le̍, kɛ̍ ndu̍yɛ̍, 
wānāā fāŋgā fa̍ŋgā ā sīnā na̍a̍. Le̍ pɛ̄ŋgu̍ o̍ pɛ̄ŋgu̍ pīɔ̍mndo̍ chō na̍a̍ ō lānda᷄ŋ cho̍o̍, 
kɛ̍ ndu̍yɛ̍, ŋ̄ chō wɔ̄ pa̍ yo̍o̍mū. Mā lūe̍i̍ na̍a̍ nyɛ̄ nɛ̄īyāa̍, kɛ̍ ndu̍yɛ̍, ā dīi̍ yɔ̍ na̍a̍ le̍. 

10Mī sɔ̄ɔ̍ŋ kɔ̄l tāmbɛ̍i̍yo̍ŋ ŋ̄ kōma̍l na̍a̍, kɛ̍ ndu̍yɛ̍, le̍ te̍le̍ŋ o̍ te̍le̍ŋ ŋ̄ chō a̍ kɔ̄l kɛ̄ndɛ̄. 
Ŋ̄ chō ā tāmbɛ̍i̍, kɛ̍ ndu̍yɛ̍, na̍a̍ ŋ̍ cho̍ tōsāa̍ ni̍ mī wāŋnda̍ ta̍u̍ a̍ si̍mnūŋ wa̍nāā 
su̍lāā kpe̍e̍kpe̍i̍. Wānā che᷅ pɛ̍ āā ŋ̄ nɔ̍ nyɛ᷅ o̍ nyɛ̄ le̍, kɛ̍ ndu̍yɛ̍, o̍ sa̍na̍a̍ īsɔ̄ɔ̍ ni᷄ŋ nyɛ̄ 
o̍ nyɛ̄ fe̍e̍ ŋ̄ nɔ̄. 

11Chāāŋāā nāā wa̍nāā lāāla᷄ŋnda̍ Kɔ̍līŋ, kpe̍nde̍ke̍le̍ na̍a̍ ŋ̄ chō sūɛ̍i̍ nāa̍ nya̍ chūā 
ni̍. Kɔ̄ltā nāāla̍ŋ lā chō wa̍la̍ŋ a̍ nya̍. 

12Ndu̍yɛ̍, ō cho̍ na̍a̍ le̍ ŋ̍ cho̍ ŋɔ̍ɔ̍chi̍ŋ a̍ nya̍ le̍. Nya̍ kɔ̄ltā nyāla̍ŋ lā chō ŋɔ̍ɔ̍chi̍ŋ a̍ 
na̍a̍ ni̍. 

13I̍ cho̍ māchūāā nya̍ sūɛ̍i̍ he̍ī dīmūllo̍ nu̍a̍ā ŋ̄ chā āā chūāā nīa̍a̍ ŋ̄pūlu̍a̍a̍ nya̍ chō 
ni̍. Lā chɔ᷄m na̍a̍ kɔ̄l dīāndāa̍ mɛ̄ɛ̍ na̍a̍ ŋ̄ chɔ᷄m nya̍ kɔ̄l dīāndāa̍ yɛ̍. 

Sīlāa̍ le̍ mānda᷄ŋndo̍ a̍ wānāa̍ cho̍ wa̍nāā lāāla᷄ŋ te̍ wa̍ o̍kɔɔ̄ ̄
14Lā sɔ̍ɔ̍ŋgūū wānāa̍ cho̍ wa̍nāā lāāla᷄ŋ te̍ wa̍ chōo̍ le̍ wa̍llo̍ lātūlu̍ nya̍ nda̍ le̍. Kāni̍ 
fu̍u̍le̍, lā chē ni᷅ŋ tōnya̍a̍ nda̍ ka̍fāla̍ŋ mā bīīla᷅ŋ? Lā bi̍īla᷅ŋ te̍. Le̍nde̍ ko̍ni̍, nyɛ̄ 
wa̍wo̍ŋndo̍ nda̍ nyūmnda̍ŋ ā mu̍ūli̍āŋ te̍. 

15Ki̍li̍tī nda̍ māsa̍ nyi̍nāā wɔ̄ɔ̍ŋnda̍ chɛ̄la᷅ŋ o̍ chɛ̄la᷅ŋ cho̍ nda̍ tɛ̄ɛ̄ŋ te̍. Le̍nde̍ ko̍ni̍, 
wānā la̍a̍la᷄ŋndo̍ ō nɔ̍ ka̍ā pīlɛ̍ nda̍ wāna̍ cho̍ wa̍nā la̍a̍la᷄ŋ te̍ wo̍ le̍. 

16Chɛ̄la᷅ŋ o̍ chɛ̄la᷅ŋ nɔ̍ mbō wa̍ chīɛ̍i̍ Mɛ̄lɛ̄ka̍a̍ tɛ̄ɛ̄ŋ, a̍ nyɛ̄m wāŋnda̍ sōōlūū wo̍ŋ 
te̍. Na̍a̍ wānāā lāāla᷄ŋnda̍, na̍a̍ ŋ̍ cho̍ chīɛ̄īyo̍ le̍ Mɛ̄lɛ̄ka̍ cho̍ yōōmū wo̍ ni̍. Kāni̍ 
fo̍ndōle̍, mi̍ Mɛ̄lɛ̄ka̍ di̍mi̍ āā, “I̍ cho̍ nāa̍ cha̍lāa̍ bɛ̄ɛ̄ndīāā le̍ ya̍ pi̍la̍ wa̍nāā nīa̍a̍ 
tɛ̄ɛ̄ŋ, mī wa̍ nda̍ tɛ̄ɛ̄ŋ. I̍ cho̍ wā Mɛ̄lɛ̄ka̍ ndā mī nda̍ wa̍ wānāā nī.” 

17Le̍ he̍ī mi̍ Māsānɔ̄ɔ̍ Mɛ̄lɛ̄ka̍ dīmī vɛ̄lɛ̄ āā, “Lā fūla̍ nda̍ tɛ̄ɛ̄ŋ. Lā mu̍ūli̍āŋ a̍ nda̍ le̍. 
Īsɔ̄ɔ̍ o̍ īsɔ̄ɔ̍ cho̍ sūɛ̍i̍ nɔ̍ɔ̍lɛ̍i̍ lā wo̍ū bā lēni᷄ŋ te̍. Tē lā tōsa̍ le̍nde̍ pɛ̍, I̍ chɛ̍l nya̍, lā 
wa̍ wānāā nī. 

18O̍ ko̍ŋ kɔ̍ɔ̍lī, mī I̍ wa̍ fi̍nyā nyā, mī nya̍ wa̍ pu̍a̍a̍ nī, a̍ chūāūwāā nīāā lāāndū. 

Ya̍ Māsānɔ̄ɔ̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍ di̍mi̍ le̍nde̍ ni̍.” 

Kɔ̄li̍ŋtīāŋ Dii̍̍ŋ Ndɔ̄ɔ̍ 7 

1Chāāŋāā nīāā ka̍a̍lāa̍, mɛ̄ɛ̍ Mɛ̄lɛ̄ka̍ ō chūe̍l na̍a̍ būŋga᷄ŋ mu᷅ŋ yɛ̍, lā tōsa̍ ni̍ko̍ mī 
lā sɔ̄la̍ dīndīo̍o̍ Mɛ̄lɛ̄ka̍ o̍ hɔ̄l. Ko̍ŋ cho̍ ni̍ māā, nyɛ̄ o̍ nyɛ̍ to̍sā mī dīāllūŋ wāna̍ 
chi̍o̍o̍ a̍ nyi̍nā ndɔ̄ɔ̍ ŋ̄ sīmnu᷄ŋ nyɛ̍ nɔ̍ɔ̍lɛ̍i̍ Mɛ̍lɛ̄ka̍ o̍ hɔ̄l, lā ma᷄l mu̍ŋ wa̍ŋ wa̍ŋ. 
Ndu̍yɛ̍, ha̍a̍a̍ mi̍ ŋ̄ nɔ̄ sīōōŋīi̍ Mɛ̄lɛ̄kɛ̍i̍, lā ŋ̄ wānu᷅ŋ māā wānāa̍ cho̍ ā yɔ̄ŋga᷄ŋ kpo̍u̍ 
o̍ Mɛ̄lɛ̄ka̍ lo̍. 

Nyɛ ̍to̍sa̍ mi ̍Pɔɔ̍ ̄na᷅ŋ kɔl̄ lo̍ 
2Lā chɔ᷄m na̍a̍ kɔ̄l dīāndāa̍. Kāni̍ fo̍ndōle̍, nya̍ ki̍nɛ̍i̍ ŋ̄ tōsa̍l lɔ̍ wa̍nā pi᷅lɛ̍ bɛ̍ɛ̍ īsɔ̄ɔ̍ o̍ 
īsɔ̄ɔ̍ wɔ̍ɔ̍ŋ te̍. Lē pīlɛ̍ bɛ̍ɛ̍ ŋ̄ tōsa̍ wɔ̍ o̍ nɛ̄ī o̍ nɛ̄ī ni̍ŋ, mī wānā o̍ wānā la̍a̍si̍a̍ŋ te̍. 
Ndu̍yɛ̍, ŋ̄ tōsa̍l lɔ̍ wa̍nā la̍ka̍fā o̍ īsɔ̄ɔ̍ o̍ īsɔ̄ɔ̍ ni̍ŋ te̍. 

3Ō cho̍ mī I̍ wa̍ sūɛ̍i̍ he̍ī dīmī le̍ nya̍ tɔ̍ɔ̍ya̍ŋ bi̍yɔ̄ɔ̄ le̍. I̍ di̍mu̍l nya̍ ni᷅ŋ pāāndū māā 
ŋ̄ kāāla̍ nya̍, ō wa̍ bɛ̍ɛ̍ mī pīɔ̍m ko̍ma̍l na̍a̍, na̍a̍ nya̍ā la̍tu̍lu̍, kɛ̄lɛ̄ŋgāā mī ŋ̄ wa̍ 
yōōmū lātūlu̍. 

4Ndu̍yɛ̍, lā chō wānāā ya̍ la̍a̍la̍ŋ nyɛ̍ kɛ̄ndɛ̄ kɛ̍ndɛ̄. Ndu̍yɛ̍, I̍ nɔ̍lā kpe̍e̍kpe̍i̍ mī I̍ 
ke̍lū yōŋgā a̍ nya̍ si̍ɔ̍mbu̍la̍ bi̍ī ya̍ le̍. Ndu̍yɛ̍, mi̍ chē bɛ̍ɛ̍ mi̍ sɔ̄ɔ̍ŋ nyɛ̄ pāla᷄ŋ mu᷅ŋ 
kpo̍u̍ ŋ̍ wa᷅ na̍a̍ chōo̍, kɛ̍ ndu̍yɛ̍, lāāla᷄ŋnda̍ nāāla̍ŋ lā chō lā sīmūlāā na̍a̍ ni᷄ŋ nyɛ̍ 
kɛ̄ndɛ̄ yi̍. Kɔ̄l kɛ̄ndɛ̄ bɛ̄ndōo̍ pi̍la̍ o̍ cho̍ ya̍ ni᷄ŋ ni̍. 

5Bōōndi̍i̍ na̍a̍ ŋ̄ fūūlu̍u̍ o̍ lɛ̄ŋndē Māsīdo̍o̍nīāāle̍ŋ ni᷄ŋ nde̍ bɛ̍ɛ̍, pɛ̄ŋgī o̍ pɛ̄ŋgī bɛ̍ɛ̍ 
ve̍ le̍ na̍a̍ le̍. Bā o̍ bā na̍a̍ ŋ̄ mūli̍ŋ ō nyɛ̄ pālāā ni᷄ŋ kpo̍so̍ŋ ko̍ni̍ na̍a̍ ŋ̄ wa̍ ni̍. 
Wāŋnda̍ nda̍ wa̍ na̍a̍ kɔ̄ɔ̄lī kpe̍e̍kpe̍i̍ a̍ sɛ̄ɛ̄ŋgi̍āŋnda̍ŋ. Kɔ̄lta̍ŋ la̍ŋ la̍ wa̍ vɛ̄lɛ̄ na̍a̍ a̍ 
būūla᷄ŋnda̍ŋ. 

6Kɛ̍ ndu̍yɛ̍ o̍ ko̍ŋ ni̍ŋ kpo̍u̍, mi̍ Mɛ̄lɛ̄ka̍ o̍ nyɔ̍ɔ̍lū wa̍nāa̍ cho̍ a̍ kɔ̄ltā tāmbɛ̍i̍la̍ŋ nda̍ 
kɔ̄lta̍ŋ ni᷄ŋ ndo̍, ō nyɔ̄ɔ̄lū na̍a̍ kɔ̄lta̍ŋ sa̍na̍a̍ a̍ mīīŋgū Ta̍i̍tɔ̄ɔ̄ mi̍i̍ŋgu̍ na̍a̍ o̍ ībūŋ 
ndo̍. 

7Kɛ̍ ndu̍yɛ̍, ō cho̍ ko̍ le̍ hūnɔ̄ɔ̄ o̍ hi᷅ŋ mi̍ ŋ̄ chā ndu̍ wo̍ le̍. Ko̍na̍ o̍ hu̍ŋ do̍u̍nu̍ŋ na̍a̍ 
a̍ nyɛ̄ o̍ nyɛ̄ nya̍ tōsa̍l ndu̍ bōōndi̍i̍ o̍ wa̍ nya̍ tɛ̄ɛ̄ŋ nde̍, ndu̍ to̍sa̍ ni̍ mi̍ ŋ̄ sɔ̄lā kɔ̄ltā 
nyɔ̄ɔ̄lāāla̍ŋ. Mbo̍ dīmī a̍ mɛ̄ɛ̍ yēēmɛ̍i̍ chō nya̍ le̍ mī lā chē ya̍ yɛ̍. O̍ ko̍ŋ kɔ̍ɔ̍lī, mbo̍ 
chɔ̄m a̍ mɛ̄ɛ̍ kɔ̄ltā tāmbɛ̍i̍la̍ŋ lā wa̍ nya̍ a̍ nyɛ̍ ndu̍ o̍o̍ yɔ̍nu̍ŋ ndo̍ yɛ̍. Mbo̍ chɔ̄m 
vɛ̄lɛ̄ a̍ mɛ̄ɛ̍ nya̍ chō sūɛ̍i̍ le̍ ya̍ yɛ̍. Le̍ sa̍bōo̍ ho̍ō I̍ cho̍ ni᷅ŋ a̍ kɔ̄l kɛ̄ndɛ̄ ta̍u̍. 

8Kɛ̄lɛ̄ŋgāā dɔ̍ɔ̍ mī yāu̍ ya̍ I̍ po̍o̍nyi̍a̍a̍ nāa̍ nya̍ chūā wo̍ mbō tɛ̄ɛ̄mbu̍u̍ nya̍ lākɔ̄l. 
Kɛ̍ ndu̍yɛ̍, ya̍ I̍ te̍mbu̍ kɔ̍l bōōnde̍i̍ he̍ī le̍ mɛ̄ɛ̍ ya̍ I̍ po̍o̍nyi̍a̍a̍ ndu̍ yɛ̍ le̍. Bōōndi̍i̍ ya̍ 
I̍ wa̍ ndu̍ pōōnyīa̍a̍ ve̍ ya̍ i̍i̍ ni̍ŋ kɔ̍l te̍, kāni̍ fo̍ndōle̍, mi̍ I̍ sa̍a̍lu᷄ŋ māā ō tɛ̄ɛ̄mbu̍u̍ 
nya̍ lākɔ̄l. Kɛ̍ ndu̍yɛ̍, le̍ te̍le̍ŋ bi̍ŋgī ko̍ni̍ kɔ̄l tāmbɛ̍i̍ ka̍lāa̍ chō ni̍. 

9Kɛ̍, pɛ̄ŋgo̍o̍ ho̍ō ni᷅ŋ I̍ na̍ŋ kɔ̄l le̍ ndu̍ po̍o̍nyi̍a̍a̍. Ō cho̍ ma̍chu̍a̍ā le̍ kɔ̄l nya̍ tāmbu̍ 
wo̍ mbō wa̍ kɔ̄l kɛ̄ndɛ̄ kōŋ te̍ cho̍ ya̍ ni᷄ŋ te̍. Sa̍bū ya̍ I̍ na̍ŋ kɔ̄l lo̍ cho̍ ni̍, māā kɔ̄l 
tāmbɛ̍i̍ nya̍ sɔ̄la̍ le̍ yāu̍ ya̍ I̍ po̍o̍nyi̍a̍a̍ ko̍ŋ ndo̍ wo̍, ō tōsa̍ mi̍ lā māŋgālā ka̍āla̍ŋ. 
Kɔ̄l tāmbɛ̍i̍ nya̍ sɔ̄la̍ ko̍ŋ ndo̍ Mɛ̄lɛ̄ka̍ chɛ̍l ni̍ māā ī yɔ̄nu̍ŋ le̍nde̍. Le̍la̍ŋ īsɔ̄ɔ̍ o̍ īsɔ̄ɔ̍ 
wɔ̍ɔ̍ŋ bɛ̍ɛ̍ ŋ̄ tōsa̍l nya̍ o̍ sūɛ̍i̍ ke̍ŋ ni᷄ŋ te̍. 

10Kāni̍ fo̍ndōle̍, kɔ̄l tāmbɛ̍i̍ Mɛ̄lɛ̄ka̍ chɛ̄l ho̍ō mbō kōma̍l wāŋndo̍ wo̍, ō tōsā mī 
wānā ko̍ŋ ō māŋga̍la̍ ka̍a̍, ndu̍yɛ̍ o̍ ko̍ŋ, mbō sɔ̄la̍ pīōŋɔ̄ɔ̍. Kɔ̄l tāmbɛ̍i̍ wa̍ā le̍ndo̍o̍ 
ndu̍ ā yɔ᷄ŋ bɛ̍ɛ̍ mbō kōma̍l wāŋndo̍ ō nɔ̍ mbō tāmbu̍ kɔ̄l le̍ mɛ̄ɛ̍ i̍ yɔ̍nu̍ŋ yɛ̍ le̍. Kɛ̍ 
ndu̍yɛ̍, kɔ̄l tāmbɛ̍i̍ chi̍e̍ēŋndo̍ ho̍ō tōsā mī wāŋndo̍ sɔ̄la̍ wo̍, ndu̍ ndu̍ to̍sā 
ma̍to̍sāā mī wāŋndo̍ hu᷄ŋ sɔ̍lā pīɔ̍m kpe̍e̍kpe̍i̍ yo̍. 

11Kɔ̄l tāmbɛ̍i̍ Mɛ̄lɛ̄ka̍ chɛ᷄l ho̍ō māā ō kōma̍l nya̍ wo̍, lā tōfa̍ wɔ̍ sɔ̍ɔ̍ŋ kɛ̍ndɛ̄ŋ o̍ 
to̍sa̍ o̍ yōōmūlā nyāla̍ŋ ni᷄ŋ ndo̍ŋ. Ō tōsa̍ mi̍ lā bāŋ bōlle̍ŋ o̍ sūɛ̍i̍ he̍ī ni᷄ŋ. Ō tōsa̍ 
mi̍ lā chɔ̄m yēēmɛ̍i̍ le̍ mī tɔ̍ɔ̍ wɔ̍ɔ̍ŋndo̍ fāŋa̍ŋ nya̍ o̍ lēbōl. Ō tōsa̍ mi̍ lā chɔ̄m māā 
lā tāmbu̍ kɔ̄l a̍ nyɛ̍ yɔ̍nu̍ŋ ndo̍. Ō tōsa̍ mi̍ sīōōŋnde̍ ī bīī nya̍ le̍ nyɛ̍ yɔ̄nu᷄ŋ ndo̍. Ō 
tōsa̍ mi̍ lā chɔ̄ɔ̄lū yēēmɛ̍i̍ sɔ̄lā le̍ mī lā chē ya̍. Ndu̍yɛ̍, ō tōsa̍ mi̍ lā wā ā bɛ̄ɛ̄ndīa̍ŋ 
le̍ sūɛ̍i̍ le̍ ya̍. Ō tōsa̍ mi̍ lā wā ā bɛ̄ɛ̄ndīa̍ŋ, wāna̍ to̍sa̍ sūɛ̍i̍ he̍ī yo̍ le̍ mī lā tōsa̍ mbō 

sɔ̄la̍ nyɛ̄ pālāa̍ le̍ ndu̍ sīlāa̍. Lā chɔ᷄m kpe̍e̍kpe̍i̍ māā nyɛ̄ o̍ nyɛ̄ wɔ̍ɔ̍ŋ nya̍ nya̍ tōsa̍ 
o̍ sūɛ̍i̍ he̍ī ni᷄ŋ te̍. 

12O̍ he̍ī ni᷄ŋ, yāu̍ ya̍ I̍ po̍o̍nyi̍a̍a̍ ko̍ŋ ndo̍, ō cho̍ le̍ wāna̍ to̍sa̍ sūɛ̍i̍ wɔ̍ɔ̍ŋnde̍ he̍ī yo̍ 
le̍ ya̍ I̍ po̍o̍nyi̍a̍a̍ ndu̍ le̍. Ō cho̍ bɛ̍ɛ̍ le̍ wāna̍ nda̍ tōsa̍l sūɛ̍i̍ wɔ̍ɔ̍ŋīī kālɛ̄i̍ yo̍ le̍ ya̍ I̍ 
po̍o̍nyi̍a̍a̍ ndu̍ le̍. I̍ po̍o̍nyi̍a̍a̍ māpōōnyīāā ndu̍ le̍ nya̍ chɔ̄mndo̍ māā Mɛ̄lɛ̄ka̍ sīnā 
a̍ mɛ̄ɛ̍ nya̍ ba᷄ŋ bōlle̍ŋ kpe̍e̍kpe̍i̍ le̍ na̍a̍ mālāa̍ yɛ̍. 

13Nyɛ̍ ke̍ na̍a̍ kɔ̄l nyɔ̄ɔ̄lāa̍ wo̍ cho̍ ko̍ŋ ni̍. 

Kɛ̍, ō cho̍ ko̍ kɔ᷅l nyɔ̄ɔ̄lāa̍ su̍e̍e̍ le̍ na̍a̍ ŋ̄ sɔ̄la̍ le̍. Kōmāl Ta̍i̍tɔ̄ɔ̄ ko̍ma̍l na̍a̍ a̍ kɔ̄l kɛ̄ndɛ̄ 
wo̍, mi̍ ŋ̄ nāŋ kɔ̄l ta̍u̍, kāni̍ fu̍u̍le̍, a̍ bīyɔ̄ɔ̄ kɛ̄ndɛ̄ nya̍ kpo̍u̍ nya̍ bīī ndu̍, o̍ ko̍ŋ kɔ̍ɔ̍lī, 
mi̍ lā fāŋā ndu̍ būūla᷄ŋndo̍ o̍ kɔ̄l lo̍. 

14Mi̍ lā tōsā a̍ sa̍bū yōŋga̍ ya̍ I̍ ke̍lū a̍ nya̍ o̍kɔ̄ɔ̄ ndu̍ o̍ hɔ̄l lo̍, si̍ɔ̍mbu̍la̍ bi̍i̍ ya̍ lēni᷄ŋ 
te̍. Nyɛ̄ o̍ nyɛ̄ na̍a̍ ŋ̄ dīmu̍l nya̍, tōnya̍a̍ i̍ cho̍ ni̍. Le̍nde̍ ko̍ni̍, ī chɔ̄mnu̍ŋ māā yōŋga̍ 
na̍a̍ ŋ̄ kēlū Ta̍i̍tɔ̄ɔ̄ o̍ hɔ̄l lo̍ chō tōnya̍. 

15Te̍le̍ŋ o̍ te̍le̍ŋ Ta̍i̍tɔ̄ɔ̄ yi̍ya̍ŋ pɛ̍ a̍ mɛ̄ɛ̍ nya̍ kpo̍u̍, nya̍ wa̍ ā chɛ̄lāā le̍ sɔ̄ɔ̍ŋ o̍ pɛ̍ɛ̍ku̍ 
nya̍ wo̍ŋ tōsāa̍ yɛ̍ pɛ̍, o̍ ko̍ŋ kɔ̍ɔ̍lī, a̍ mɛ̄ɛ̍ nya̍ wa̍ a̍ kɔ̄ltā lānda᷄ŋ kpe̍e̍kpe̍i̍ le̍ ndu̍ 
bīyɔ̄ɔ̍ ō kɛ̄ndɛ̄ yɛ̍ pɛ̍, le̍nde̍ ko̍ni̍ o̍ hi̍a̍ū la̍chi̍ a̍ kāālāa̍ nɔ̄ɔ̍ le̍ nya̍ ni̍. 

16I̍ na̍ŋ kɔ̄l ta̍u̍ le̍ mɛ̄ɛ̍ ya̍ I̍ nɔ̍lā mī I̍ tīīnda̍ŋ nya̍ o̍ īsɔ̄ɔ̍ o̍ īsɔ̄ɔ̍ fe̍e̍ cho̍o̍ yɛ̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 8 

Pɔɔ̍ ̄pɛɛ̍k̍u̍ a̍ wāŋnda̍ mālāa̍ o̍kɔɔ̄̄ 
1Chāa̍ŋāā nāā wa̍nāā lāāla᷄ŋnda̍, ŋ̄ hɛ̄na̍ŋ mī ŋ̄ chɔ᷄m nya̍ a̍ mɛ̄ɛ̍ ku̍ndālā wānāā 
lāāla᷄ŋnda̍ lɛ̄ŋndē Māsīdo̍o̍nīāāle̍ŋ ā chɔ᷄m kɛ̄ndɛ̄i̍ Mɛ̄lɛ̄kɛ̍i̍ yɛ̍. 

2Mi̍ chē bɛ̍ɛ̍ mi̍ tɔ̄ɔ̄nda᷄ŋ ka̍lā ka̍lāa̍ kōmāl wāŋnda̍ ha̍ā a̍ nyɛ̄ pālāa̍ o̍kɔ̄ɔ̄ ni̍, kɛ̍ o̍ 
ko̍ŋ ni̍ŋ kpo̍u̍, kɔ̄l kɛ̄ndɔ̄ɔ̍ wa̍ nda̍ ni᷄ŋ ta̍u̍ ta̍u̍ bɛ̍ndū. Ndu̍yɛ̍ o̍ kɔ̄l ndā kɛ̍ndɛ̄ 
bɛ̄ndōo̍ ho̍ō ni᷄ŋ, mi̍ chē bɛ̍ɛ̍ ma̍ wā ā tāmbɛ̍i̍ nyɛ̄ o̍ nyɛ̄ bɛ̍ɛ̍ ā nɔ̍ le̍ ni̍, kɛ̍ ma̍ yɔ̄ŋgū 
mālāa̍ a̍ kɔ̄l kpo̍u̍ le̍ wānāa̍ Mɛ̄lɛ̄ka̍a̍. 

3Ō wa̍ māā lēse̍ī pɛ̍, I̍ nɔ̍lā mī I̍ tɛ̄nda̍ se̍īle̍ŋ a̍ nda̍ o̍kɔ̄ɔ̄ māā wāŋnda̍ ha̍ā nyɛ̄ 
pɔ̄mbɔ̄ nda̍ nɔ̄ o̍ bā wo̍, ndu̍ nda̍ yɔ̄ŋgu̍ ko̍ŋ ni̍. Ma̍ yɔ̄ŋgū bɛ̍ɛ̍ mbo̍ hīāū mɛ̄ɛ̍ nda̍ 
a̍a̍ nɔ̄ le̍ yɔ̄ŋgōo̍ yɛ̍. Ndu̍yɛ̍, nda̍ pi̍la̍ kpe̍e̍kpe̍i̍ yi̍ya̍ŋ le̍ mālāa̍ ho̍ō yɔ̄ŋgōo̍ ni̍, wānā 
bɛ̍ɛ̍ nyu̍na̍ nda̍ le̍. 

4Nyɔ̄ɔ̄lū kpe̍e̍kpe̍i̍yo̍ nda̍ nyɔ̄ɔ̄lu̍ na̍a̍ ni̍ le̍ mī ŋ̄ chɛ᷄l nda̍ bɛ̍ɛ̍ mā wa̍ o̍ mālāa̍ ho̍ō 
yɔ̄ŋgōo̍ chōo̍ le̍ wānāa̍ Mɛ̄lɛ̄ka̍a̍ lɛ̄ŋndē Chūdi̍a̍āle̍ŋ. 

5Ā yɔ̄ŋgu̍ŋ fɛ̍lɛ̍ŋ o̍ Māsānɔ̍ɔ̍ Mɛ̄lɛ̄ka̍ lo̍, ō ko̍ŋ kɔ̍ɔ̍lī, ma̍ yɔ̄ŋgu᷄ŋ vɛ̍lɛ̄ o̍ na̍a̍ lo̍, mɛ̄ɛ̍ 
Mɛ̄lɛ̄ka̍ yēēma̍ nda̍ le̍ mā tōsa̍ yɛ̍. I̍ ve̍ bɛ̍ɛ̍ nda̍ kɔ̄l le̍nde̍ le̍. 

6Le̍ sa̍bōo̍ ho̍ō, ŋ̄ nyɔ̄ɔ̄lu̍ Ta̍i̍tɔ̄ɔ̄ o̍ ka̍ndu̍ chūūŋgīāā kālāa̍ bīyɔ̄ɔ̍ wo̍ le̍ mbō kūɛ̄ 
nāa̍ nya̍ chu̍a̍ mbō kɔ̍ si̍o̍ū wa̍li̍ kɛ̍ndɔ̄ɔ̍ ho̍ō tōsāa̍ nya̍ tɛ̄ɛ̄ŋ. 



2451 

 

 
Kisi Bible Quick 

© 2013 Bible Society in Liberia. 
 

 
 

 

7I̍ nɔ̍lā mī di̍mi̍ māā lā hīōū wānāā fāŋgā fa̍ŋgā dīāllūŋ kālā. Kāni̍ fo̍ndōle̍, lā nɔ̄ 
lāāla᷄ŋndo̍ ta̍u̍. Ndu̍yɛ̍, lā chāā su̍ɛ̍i̍ Mɛ̄lɛ̄kɛ̍i̍ dīmīo̍o̍. Lā sīnā vɛ̍lɛ̄ dɛ̍nɛ̍ hɔ̍lɔ̄bi̍ a̍ 
sɔ̄ɔ̍ŋ Mɛ̄lɛ̄ka̍ŋ o̍kɔ̄ɔ̄. Lā ba᷄ŋ bōlle̍ŋ o̍ sɔ̄ɔ̍ŋ Mɛ̄lɛ̄ka̍ŋ, ndu̍yɛ̍, mi̍ lā nɔ̄ kāālāa̍ o̍ kɔ̄l 
ta̍u̍ le̍ na̍a̍. Kɛ̍ ndu̍yɛ̍, I̍ hɛ̍na̍ŋ vɛ̍lɛ̄ mī lā wa̍ a̍ dīāllūŋ kālā o̍ wa̍li̍ kɛ̍ndɔ̄ɔ̍ ho̍ō tōsāa̍ 
ni᷄ŋ, ndu̍ yɔ̍nūŋ māā chūūŋgīa̍a̍ ho̍ō yɔ̄ŋgōo̍ ni̍. 

8Nyɛ̄ ya̍ I̍ cho̍ ho̍ō dīmīo̍o̍ wo̍, ō cho̍ ma̍chu̍a̍ā mī I̍ wa̍ nya̍ sūɛ̍i̍ he̍ī bāŋɔ̄ɔ̄ māā 
mɛ̄ɛ̍ mī lā tōsa̍ ndi̍ le̍. I̍ cho̍ māchūāā nya̍ chɔ̄mndo̍ a̍ mɛ̄ɛ̍ wāŋnda̍ ā pīli̍a̍ā ā ba᷄ŋ 
bōlle̍ŋ o̍ mālāa̍ ho̍ō yɔ̄ŋgōo̍ ni᷄ŋ yɛ̍. O̍ he̍ī ni᷄ŋ, I̍ cho̍ māchūāā nya̍ tōfāa̍ le̍ sīnāa̍ tē 
lā nɔ̄ kāālā kpe̍e̍kpe̍i̍yo̍ o̍ lākɔ̄l pɛ̍. 

9Nya̍ pi̍la̍ lā sīnā kɛ̍ndɛ̄ī bɛ̍ndūī Māsānɔ̍ nāa̍ Chi̍i̍sū Ki̍li̍tī to̍sa̍l na̍a̍ ve̍. Ndu̍ wa̍nā 
su̍lāā bɛ̄ndōo̍ mbo̍ chɛ̄l mbo̍ sīmnu᷄ŋ wa̍nā ta̍mbɛ̍i̍ le̍ sa̍bu̍ nāa̍. Mbo̍ sīmnu᷄ŋ 
wa̍nā ta̍mbɛ̍i̍ le̍ hāli̍ kpe̍ŋ mī ŋ̄ sīmnu᷄ŋ wa̍nāā sūlāā kpe̍e̍kpe̍i̍. 

10Nya̍ wa̍ lāpɔ̄m wānāā tāsi̍a̍a̍ le̍ chūūŋgīa̍a̍ ho̍ō yɔ̄ŋgōo̍ ni̍. Yēēmɛ̍i̍ ka̍lɛ̄i̍ le̍ 
yɔ̄ŋgōo̍ bɛ̍ɛ̍ nya̍ wa̍ wānāā tāsi̍a̍a̍ le̍ ndi̍ chɔ̄mndo̍ ni̍. Le̍la̍ŋ, sīlā ya̍ I̍ nɔ̍ wo̍ cho̍ ni̍ 
māā lā sīo̍u̍ wa̍li̍ nya̍ kāndu̍ wo̍. 

11Lā lāndu̍ŋ kɔ̍l le̍ ndu̍ sīōūwo̍ mɛ̄ɛ̍ nya̍ a̍a̍ la̍ndu̍ŋ kɔ̍l le̍ ndu̍ kāndɔ̄ɔ̍ yɛ̍. Lā yɔ̄ŋgu̍ 
mɛ̄ɛ̍ sɔ̄lā nyāa̍ chō yɛ̍. 

12Tē wāŋndo̍ pi̍la̍ la̍ndu̍ŋ pɛ̍ kɔ̍l le̍ mālāa̍ yɔ̄ŋgōo̍, ndu̍yɛ̍, mbō yɔ̄ŋgu̍ mɛ̄ɛ̍ sɔ̄lā 
ndɔ̄ɔ̍ wā yɛ̍ pɛ̍, chɛ̄lɔ̄ɔ̍ Mɛ̄lɛ̄ka̍ chɛ̄l ma̍lā wāā le̍ndo̍o̍ ni̍. Nyɛ̄ wāŋndo̍ nɔ̍lā sɔ̍lā le̍ 
wo̍, Mɛ̄lɛ̄ka̍ nyu̍nā ndu̍ le̍ ndu̍ yɔ̄ŋgū le̍. 

13-14Ō cho̍ mī di̍mi̍ māā lā māla̍ wa᷅ŋnda̍ mī nda̍ nda̍ bā ndā ha̍vɛ̍i̍yo̍ fu̍la̍ kɛ̍, mī 
nya̍ lo̍ a̍ bā hāvɛ̍i̍ le̍. Kɛ̍ ndu̍yɛ̍, mɛ̄ɛ̍ nya̍ nɔ̄ ta̍u̍ bo̍o̍nde̍i̍ he̍ī yɛ̍, ō bɛ̄ndā mī lā māla̍ 
wānāa̍ cho̍ a̍ bā hāvɛ̍i̍yo̍ wa̍ a̍ nyɛ̄ nya̍ nɔ̄ wo̍ ō ti᷄ŋ. O̍ ko̍ŋ, bōōndi̍i̍ nda̍ bɛ̍ɛ̍ nda̍ 
chō sɔ̄lā ta̍u̍ ve̍, kɛ̍ ndu̍yɛ̍ mī nya̍ bɛ̍ɛ̍ nya̍ nɔ̄ bā hāvɛ̍i̍yo̍ ve̍, nda̍ bɛ̍ɛ̍ ā māla̍ nya̍. 
Tē sɔ̄ɔ̍ŋ ŋ̄ kūɛ̄ le̍nde̍ pɛ̍, mɛ̄ɛ̍ wāŋnda̍ fa̍ū ā sɔ̄la̍ mālāa̍ kpe̍ŋ kpe̍ŋ. 

15Kāni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, “Wāna̍ chu̍u̍ŋgīāā ho̍ō ta̍u̍ wo̍, ō cho̍ nɔ᷅ 
mbō hīōū mɛ̄ɛ̍ o̍ ha̍u̍ bā yɛ̍ le̍. Ndu̍yɛ̍, wāna̍ chu̍u̍ŋgīāā ho̍ō nyɛ̄ pɔ̄mbɔ̄ wo̍, 
pɛ̄ɛ̄ŋndē bi̍ī ndu̍ le̍.” 

Ā vēm Ta̍it̍ɔɔ̄ ̄nda̍ chāāŋāā ndūa̍a̍ Kɔl̍īŋ 
16Ŋ̄ me᷄l Mɛ̄lɛ̄ka̍ ba̍li̍ka̍ ta̍u̍, kāni̍ fo̍ndōle̍, mɛ̄ɛ̍ na̍a̍ ŋ̄ ba᷄ŋ bōlle̍ŋ le̍ nya̍ mālāa̍ yɛ̍, 
le̍nde̍ Mɛ̄lɛ̄ka̍ tōsa̍ a̍ sa̍bū ni̍ mi̍ Ta̍i̍tɔ̄ɔ̄ ba᷅ŋ bōlle̍ŋ o̍ nya̍ mālāa̍ ni᷄ŋ. 

17Kāni̍ fo̍ndōle̍, ō cho̍ ko̍ le̍ mɛ̄ɛ̍ o̍ chɛ̍l nyɛ̄ na̍a̍ ŋ̄ dīmu̍l ndu̍ le̍ tōsāa̍ wo̍ yɛ̍ le̍, kɛ̍, 
ō fūla̍ o̍ ko̍ŋ kɔ̍ɔ̍lī, ō wa̍ a̍ kɔ̄l lānda᷄ŋ kpe̍e̍kpe̍i̍ le̍ nya̍ mālāa̍. Ndu̍yɛ̍, ndu̍ pi̍la̍ 
kpe̍e̍kpe̍i̍ kɛ̍ɛ̍si̍a̍ŋ o̍ kɔ̄l le̍ kɔ̄la̍ŋ nāa̍ nya̍ chūā ni̍. 

18O̍ ko̍ŋ kɔ̍ɔ̍lī, ŋ̄ chō chāa̍ŋ nāā wa̍nā la̍a̍la᷄ŋndo̍ vīōmɔ̄ɔ̍ nāa̍ nya̍ chūā nda̍ Ta̍i̍tɔ̄ɔ̄. 
Chāa̍ŋ nāa̍ ho̍ō ku̍ndālā wānāā lāāla᷄ŋnda̍ ta̍u̍ ā sīnā ndu̍ ni᷅ŋ wa̍la̍ŋ le̍ Yōōŋgū 
Kɛ̄ndɛ̍ Mɛ̄lɛ̄ka̍ o̍ di̍mī wo̍. 

19Ō fāŋa̍ŋ o̍ ko̍ŋ kɔ̍ɔ̍lī, ndu̍ ku̍ndālā wānāā lāāla᷄ŋnda̍ hɛ̄li̍ ni̍ le̍ mī ŋ̄ kūɛ̄ na̍a̍ nda̍ā. 
Ō chō na̍a̍ lākɔ̄ mālā o̍ wa̍li̍ kɛ̍ndɔ̄ɔ̍ ho̍ō tōsāa̍ ni᷄ŋ, ndu̍ yɔ̍nūŋ ni̍ māā chūūŋgīa̍a̍ 
bīyɔ̄ɔ̍ le̍ chāāŋāā nāā wa̍nāā lāāla᷄ŋnda̍ mālāa̍. Ndu̍yɛ̍, wa̍llo̍ ho̍ō chō tōsā mī 
wāŋnda̍ līsa̍ Māsānɔ̄ɔ̍ Mɛ̄lɛ̄ka̍. Ndu̍yɛ̍, ō chō chɔ̄m mɛ̄ɛ̍ kpɛ̍ na̍a̍ ŋ̄ nɔ̄ yēēmɛ̍i̍ le̍ 
chāāŋāā nāa̍ nɔ̍ nyɛ̍ le̍ wa̍ mālāa̍ yɛ̍. 

20O̍ ko̍ŋ kɔ̍ɔ̍lī, mālā bɛ̄ndu̍ cho̍ ho̍ō yɔ̄ŋgɔ᷄ŋndo̍ wo̍, mānda᷄ŋndo̍ pi̍la̍ na̍a̍ ŋ̄ 
māndāŋ a̍ ndu̍ ni̍. Kāni̍ fu̍u̍le̍, ŋ̄ hɛ̄na̍ŋ mī ŋ̄ sɔ̄la̍ dīōlā wɔ̄ɔ̍ŋ a̍ mɛ̄ɛ̍ na̍a̍ ŋ̄ tōsā a̍ 
nyɛ̄ sɔ̄lāā kōŋ yɛ̍ le̍. 

21Kāni̍ fo̍ndōle̍, nyɛ̄ na̍a̍ ŋ̄ kɛ̄ɛ̄si̍a̍ŋ o̍ kɔ̄l lo̍ cho̍ ni̍, māā ō cho̍ ko̍ni̍ nyɛ̍ wa᷅ sa̍na̍a̍ 
Māsānɔ̄ɔ̍ Mɛ̍lɛ̄ka̍ o̍ hɔ̄l lo̍ tōsāa̍ le̍, kɛ̍ ndu̍yɛ̍ vɛ̄lɛ̄, nyɛ̍ wa᷅ ŋ̍wa̍ŋndā chīe̍e̍ o̍ hɔ̄l 
sa̍na̍a̍ wo̍. 

22Ndu̍yɛ̍ o̍ ko̍ŋ kɔ̍ɔ̍lī, ŋ̄ chō vɛ̄lɛ̄ chāa̍ŋ nāā che᷅le̍ŋ yɔ̄ŋgōo̍ le̍ mā kūɛ̄ nda̍ wāŋnda̍ 
ha̍ā. Chāa̍ŋ nāa̍ ho̍ō ndu̍ bɛ̍ɛ̍ ŋ̄ tōfa̍ ndu̍ ni᷅ŋ o̍ sɔ̄ɔ̍ŋ ka̍ ka̍ cho̍o̍. Ndu̍yɛ̍, mi̍ ŋ̄ sāālu᷄ŋ 
māā ndu̍ bɛ̍ɛ̍ ō nɔ̄ yēēmɛ̍i̍ ma̍lāā wāŋndā chīe̍e̍ya̍ ta̍u̍. Ndu̍yɛ̍, pɛ̄ŋgo̍o̍ ho̍ō bɛ̍ɛ̍ o̍ 
hi̍o̍ū ni᷅ŋ yēēmɛ̍i̍ nɔ̄ le̍ nya̍ mālāa̍ a̍ pāāndū, kāni̍ fo̍ndōle̍, a̍ lāāla᷄ŋ bɛ̍ndū o̍ la̍a̍la̍ŋ 
a̍ nya̍ wo̍. 

23Ta̍i̍tɔ̄ɔ̄ ndu̍ ndu̍, I̍ chɔ᷅m ndɔ̍ nya̍ ndu̍ wāna̍ o̍ cho̍ wo̍. Ndu̍ ndu̍ cho̍ māchūāā 
chāa̍ŋ ni̍ na̍a̍ ŋ̄ chō wa̍llo̍ hɔ̄lāā tūlu̍ wo̍. Na̍a̍ ndu̍ ŋ̍ cho̍ wa̍llo̍ le̍ nya̍ mālāa̍ ni̍. 
Chāa̍ŋāā nāa̍ ā pīli̍a̍ā a̍ cho̍ kɔ̄la̍ŋ nda̍ nda̍ā wa̍, nda̍ chō māchūāā kɔ̄la̍ŋ māā hɔ̄ltē 
ku̍ndālā wānāā lāāla᷄ŋnda̍. Nda̍ bɛ̍ɛ̍ ā chō tōsāa̍ kpe̍e̍kpe̍i̍ mi̍ wāŋnda̍ wā Ki̍li̍ti̍ 
līsāa̍ ta̍u̍. 

24Le̍la̍ŋ, lā chɔ᷄m ka̍a̍lāa̍ nāa̍ nda̍ chūā. Tē lā tōsa̍ le̍nde̍ pɛ̍, ku̍ndālā wānāā 
lāāla᷄ŋnda̍ lā chō tūēīyɔ̄ɔ̄ a̍ mɛ̄ɛ̍ nya̍ kāāla̍ nda̍ yɛ̍, o̍ ko̍ŋ kɔ̍ɔ̍lī, mā sīna̍ māā yōŋgā 
o̍ yōŋgā na̍a̍ ŋ̄ kēlū a̍ nya̍ o̍kɔ̄ɔ̄ māā ō cho̍ la̍cho̍o̍wā le̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 9 

Mālāa̍ le̍ chāāŋāā nāā wa̍nāā lāāla᷄ŋnda̍ 
1A̍ mālāa̍ yɔ̄ŋgōo̍ le̍ wānāa̍ Mɛ̄lɛ̄ka̍a̍ o̍kɔ̄ɔ̄ ndu̍ ndu̍, I̍ po̍o̍nyīāl nya̍ bɛ̍ɛ̍ ya̍u̍ le̍ ndi̍ 
le̍. 

2Kāni̍ fu̍u̍le̍, I̍ si̍nā māā le̍ te̍le̍ŋ o̍ te̍le̍ŋ lā chō ā bɛ̄ɛ̄ndīa̍ŋ le̍ mālā wāā le̍nde̍ 
yɔ̄ŋgōo̍. I̍ ke̍lū ni᷅ŋ bɛ̍ɛ̍ ndi̍ a̍ yōŋgā wānāā lāāla᷄ŋnda̍ o̍ hɔ̄l o̍ lɛ̄ŋndē 
Māsīdo̍o̍nīāāle̍ŋ ni᷄ŋ. Mi̍ di̍mūl nda̍ māā nya̍ wānāā lāāla᷄ŋnda̍ o̍ lɛ̄ŋndē Āke̍yāle̍ŋ 
ni᷄ŋ, māā chɔ̍ŋ ni᷅ŋ a̍ wɔ̄sīo̍o̍ lāpɔ̄m mbo̍ fūūla᷅ŋ a̍ pɛ̄ŋgo̍o̍ ho̍ō, māā lā chō ā 
bɛ̄ɛ̄ndīa̍ŋnda̍ le̍ mālāa̍ o̍ nya̍a̍ yɔ̄ŋgōo̍ le̍ wānāa̍ Mɛ̄lɛ̄ka̍a̍, a̍ cho̍ ā tāmbɛ̍i̍ya̍. 
Ndu̍yɛ̍, le̍ yēēmɛ̍i̍ nya̍ chɔ᷄m ta̍u̍ le̍ mālāa̍ ho̍ō yɔ̄ŋgōo̍ ve̍, mi̍ wānāā fāŋgā fa̍ŋgā 
sɔ̄lā yēēmɛ̍i̍ le̍ mālāa̍ yɔ̄ŋgōo̍. 

3Kɛ̍ ndu̍yɛ̍ o̍ ko̍ŋ ni̍ŋ kpo̍u̍, I̍ cho̍ chāāŋāā nāa̍ ha̍ā vīōmɔ̄ɔ̍ nāa̍ nya̍ chūā le̍ mī lā 
wa̍ pɔ̄ɔ̄ ā bɛ̄ɛ̄ndīa̍ŋ a̍ mālāa̍ o̍ nya̍a̍. Kāni̍ fo̍ndōle̍, I̍ di̍mi̍ māā lā chō wā ā 

bɛ̄ɛ̄ndīa̍ŋnda̍ a̍ ndu̍. I̍ ye̍e̍ma̍ kpo̍so̍ŋ yōŋga̍ na̍a̍ ŋ̄ kēlū ko̍ŋ nda̍ o̍ hɔ̄l lo̍ mbō 
sīmnu᷄ŋ su̍ɛ̍i̍ fo̍ndō le̍. 

4Tē I̍ wa̍ hūnɔ̄ɔ̍ pɛ̍, I̍ cho̍ hūnɔ̄ɔ̄ a̍ chāāŋāā nāā wa̍nāā lāāla᷄ŋnda̍ a̍ ti᷄ŋ fūlāa̍ o̍ 
lɛ̄ŋndē Māsīdo̍o̍nīāāle̍ŋ ni᷄ŋ. Tē ō lo̍ o̍ ko̍ŋ pɛ̍, mī ŋ̄ hīŋ mā kōma̍l lā I̍ ve᷅ o̍ 
bɛ̍ɛ̍ndīa̍ŋ a̍ mālāa̍ o̍ nya̍a̍ le̍, ō wā su̍ɛ̍i̍ lāsi̍ɔ̍mbu̍ le̍ nya̍. Ndu̍yɛ̍, ō fāŋa̍ŋ ndɔ̍ bɛ̍ɛ̍ 
o̍ si̍ɔ̍mbu̍la̍ŋ la̍ nya̍la̍ŋ kɔ̄ɔ̄lī, na̍a̍ ŋ̍ di̍mi̍ bɛ̍ɛ̍ māā ŋ̄ lāāla̍ŋ a̍ nya̍ wa̍, bīyɔ̄ɔ̍ 
si̍ɔ̍mbu̍la̍ŋ lā bīī na̍a̍ ni̍. 

5Le̍la̍ŋ ya̍ I̍ yi̍ya̍ŋ ni̍ māā ō bɛ̄ndā mī chāāŋāā nāa̍ ha̍ā hīōū pɔ̄ɔ̄ lāchī le̍ mī lā 
bɛ̄ɛ̄ndi̍a̍ŋ pɔ̍ɔ̍ a̍ nyɛ̄ nya̍ chu̍a̍ būŋgɛ̄i̍ le̍ yɔ̄ŋgōo̍ wo̍. O̍ ko̍ŋ, tē ŋ̄ hīŋ pɛ̍ mī ŋ̄ kōma̍l 
nya̍ ō bɛ̄ɛ̄ndīa̍ŋ a̍ ndu̍, ko̍ŋ chɔ᷅m māā nya̍ pi̍la̍ chɛ̍la᷅ŋ le̍ ndu̍ yɔ̄ŋgōo̍ ni̍, māā wānā 
o̍ wānā ki̍ndi̍la̍ nya̍ le̍ ndu̍ yɔ̄ŋgū le̍. 

6Nyɛ̄ ya̍ I̍ hɛ̍na̍ŋ le̍ dīmīo̍o̍ wo̍ cho̍ ni̍ māā wāna̍ wa̍ā yɛ̍i̍ye̍ nyɛ̄ pɔ̄mbɔ̄ wo̍, nyɛ̄ 
pɔ̄mbɔ̄ ko̍ o̍ ku̍a̍ū ni̍. Ndu̍yɛ̍, wāna̍ wa̍ā yɛ̍i̍ye̍ ta̍u̍ wo̍, ndu̍ ku̍a̍ū ta̍u̍ ni̍. 

7Le̍la̍ŋ, wānā o̍ wānā mɛ̄ɛ̍ ŋ̄ kɛ̄ɛ̄sīāā o̍ kɔ̄l nūmndo̍ ni᷄ŋ le̍ mālāa̍ yɛ̍, yɔ̍ŋgu̍ le̍nde̍. 
Wānā wa̍ yɔ̄ŋgōo̍ pɛ̍, yɔ̍ŋgū a̍ kɔ̄l kīīsa᷄ŋ te̍. Ndu̍yɛ̍, wānā o̍ wānā yɔ̍ŋgū ndu̍ mɛ̄ɛ̍ 
nda̍ yɔ̄ŋ ko̍ āā, kīndīlāa̍ nda̍ kīndi̍la̍ nu̍m ni̍ le̍. Kāni̍ fu̍u̍le̍, Mɛ̄lɛ̄ka̍ ō kāāla̍ wāna̍ 
yɔ̍ŋgū ho̍ō a̍ kɔ̄l chɛ̄lāa̍ wo̍. 

8Ndu̍yɛ̍, Mɛ̄lɛ̄ka̍ nɔ̄lā mbō ke̍ nya̍ nyɔ̄ɔ̍ŋ ta̍u̍ mbō hīōū bɛ̍ɛ̍ mɛ̄ɛ̍ bā nyā ha̍vɛ̍i̍yo̍ 
chō yɛ̍. O̍ ko̍ŋ, nyɛ̄ o̍ nyɛ̄ nya̍ hāu̍ bā le̍ ndu̍ mī lā nɔ̄ ndu̍ te̍le̍ŋ o̍ te̍le̍ŋ. Ndu̍yɛ̍, lā 
nɔ̄lā mī lā yɔ̄ŋgu̍ ta̍u̍ le̍ sɔ̄ɔ̍ŋ kɛ̍ndɔ᷄ŋ kpo̍u̍ tōsāa̍. 

9Kāni̍ fo̍ndōle̍, ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Wānā kɛ̍ndɔ̄ɔ̍ ndu̍ ndu̍, a̍ 
kɔ̄l chɛ̄lāa̍ o̍ ke᷅ wa̍nā ta̍mbɛ̍i̍yo̍ ni̍. Le̍ fɛ̍ɛ̍ŋ a̍ fɛ̍ɛ̍ŋ ā chō wā lōōnɔ᷄ŋndo̍ a̍ kɛ̄ndɛ̄i̍ o̍ 
to̍sa̍ ve̍.” 

10Mɛ̄lɛ̄ka̍ o̍ yɔ̍ŋgū ho̍ō yɛ̄i̍ye̍ le̍ wānā to̍sāā īchīɔ̍ɔ̍ wo̍, ndu̍yɛ̍ mbō yɔ̄ŋgū nyɛ̄ dīa̍a̍ 
le̍ dīo̍o̍ wo̍, nya̍ bɛ̍ɛ̍ ō chō nya̍ yɛ̄īyi̍i̍ nya̍ hāu̍ bā le̍ ndi̍ ve̍ kē. Ndu̍yɛ̍, ō chō tōsā 
mī yɛ̄i̍ye̍ he̍ī ī na᷄ŋ, o̍ ko̍ŋ kɔ̍ɔ̍lī, mī lā sɔ̍la̍ tɔ̄nɔ̄ bɛ̍ndōo̍ o̍ kɛ̄ndɛ̄i̍ nya̍ tōsa̍l wāŋnda̍ 
ve̍ ni᷄ŋ. 

11Mɛ̄lɛ̄ka̍ chō tōsā mī lā nɔ̄ nyɔ̄ɔ̍ŋ ta̍u̍ ta̍u̍ le̍ mī lā nɔ̄la̍ mī lā tōsa̍l wāŋnda̍ kɛ̄ndɛ̄i̍ 
le̍ te̍le̍ŋ o̍ te̍le̍ŋ. O̍ he̍ī ni᷄ŋ, tē ŋ̄ ke̍ nda̍ mālā nya̍ yɔ̄ŋgu̍ wo̍ pɛ̍, wānāā fāŋgā fa̍ŋgā 
nɔ̄lā mā yi᷄l Mɛ̄lɛ̄ka̍ ba̍li̍ka̍ le̍ mālā kōŋ. 

12Wa̍li̍ kɛ̍ndɛ̄ nya̍ chō ho̍ō tōsāa̍ wo̍, ō cho̍ ko̍ wa̍nāā bā hāvɛ̍i̍ya̍ a̍ cho̍ wānāa̍ 
Mɛ̄lɛ̄ka̍a̍ tɛ̄ɛ̄ŋ nda̍ le̍ o̍ cho̍ mālā le̍. Ō tōsā ni̍ŋ mī wāŋnda̍ ta̍u̍ ta̍u̍ ā me᷄l Mɛ̄lɛ̄ka̍ 
ba̍li̍ka̍a̍ cha̍po̍. 

13Ndu̍yɛ̍ vɛ̍lɛ̄, wa̍li̍ kɛ̍ndɛ̄ nya̍ chō ho̍ō tōsāa̍ wo̍ chɔ᷄m māā lā lāāla̍ŋ a̍ Yōōŋgū 
Kɛ̄ndɛ̍ Ki̍li̍tīo̍o̍ a̍ tōnya̍. He̍ī tōsā mī wāŋnda̍ līsa̍ Mɛ̄lɛ̄ka̍. Kāni̍ fu̍u̍le̍, Yōōŋgū 
Kɛ̄ndɛ̍ Ki̍li̍tī nya̍ dīmi̍ māā lā lāāla̍ŋ ndo̍ le̍ mɛ̄ɛ̍ nya̍ chō nyɛ̄ o̍ di̍mi̍ wo̍ tōsāa̍ yɛ̍. 
Ndu̍yɛ̍ o̍ ko̍ŋ kɔ̍ɔ̍lī, wāŋnda̍ nɔ̄lā mā līsa̍ Mɛ̄lɛ̄ka̍ le̍ mɛ̄ɛ̍ nya̍ chɛ᷄l a̍ kɔ̄ltā nyāla̍ŋ 
fa̍ū le̍ mī lā yɔ̄ŋgu̍ nyɛ̄m nya᷄ŋ le̍ nda̍ a̍ wānā o̍ wānā yɛ̍. 

14Kɔ̄ltā wāŋnda̍ ha̍ā lā mūli̍ŋ o̍ nya̍ lo̍ kpe̍e̍kpe̍i̍, ndu̍yɛ̍, ma̍ wā Mɛ̄lɛ̄ka̍ pīɛ̄īyo̍ le̍ 
nya̍, kāni̍ fu̍u̍le̍, le̍ kɛ̄ndɛ̄ī bɛ̍ndūī Mɛ̄lɛ̄ka̍ tōsa̍ he̍ī o̍ nya̍ ni᷄ŋ nde̍. 

15La̍ ŋ̄ mēlnu᷅ŋ Mɛ̄lɛ̄ka̍ ba̍li̍ka̍ le̍ kɛ̄ndɛ̄i̍ ndūɛ̄ī bɛ̍ndūe̍i̍ he̍ī, ī wānā nɔ̍lā bɛ̍ɛ̍ he̍ī 
chɔ̄m te̍ ve̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 10 

Nyɛ ̄Pɔɔ̍ ̄so̍ō le̍ ndu̍ pil̍a̍ chīɔū̄wo̍ wo̍ 
1Ya̍ Pɔ̍ɔ̄ I̍ nɔ̍ mī I̍ so̍ō nāa̍ nya̍ Kɔ̄li̍ŋtīāŋnda̍ chūā. Wānāā pūm dīmi̍ māā tē I̍ wa̍ 
nya̍ tɛ̄ɛ̄ŋ pɛ̍, māā I̍ nɔ᷅ kpa̍a̍yā o̍ kpāāyā le̍, kɛ̍ māā tē I̍ fa̍ŋa̍ŋ nya̍ tɛ̄ɛ̄ŋ pɛ̍, I̍ so̍ō 
nāa̍ nya̍ chūā o̍ yāu̍la̍ŋ ni᷄ŋ o̍ ka̍lā ka̍lā. I̍ cho̍ nya̍ nyɔ̄ɔ̄lōo̍ o̍ bɛ̄ɛ̄le̍ kɛ̍sīāā ni᷄ŋ a̍ o̍ 
nɛ̄ī bɛ̍ɛ̍ŋ bɛ̍ɛ̍ŋ ni̍ŋ mɛ̄ɛ̍ Ki̍li̍tī pi̍la̍ ndu̍ o̍o̍ su̍a̍ā ni̍ŋ nāa̍ nya̍ chūā yɛ̍. 

2Lā yāndi̍i̍ lā to̍sā tē I̍ hi᷅ŋ pɛ̍, mī I̍ hu̍ŋ so̍ō nāa̍ nya̍ chūā ō kālā ka̍lā le̍. Kāni̍ 
fo̍ndōle̍, wānāa̍ cho̍ dīmīo̍o̍ māā o̍ nɛ̄i̍ hɛ̄na᷄ŋ īwāna̍ chi̍e̍e̍ya̍a̍ ni᷄ŋ na̍a̍ ŋ̄ tōsā sɔ̍ɔ̍ŋ 
ni̍ wa̍, wānāā kāŋ I̍ nɔ̍lā kpe̍e̍kpe̍i̍ mī I̍ so̍ō nāa̍ nda̍ chu̍a̍ ō kālā ka̍lā. 

3Kāni̍ fo̍ndōle̍, mi̍ chē bɛ̍ɛ̍ mi̍ ŋ̄ wā wāŋndā chīe̍e̍ya̍ ni̍, kɛ̍ ndu̍yɛ̍, chɔ̄ū na̍a̍ ŋ̄ chō 
ho̍ō wo̍ ō cho̍ mɛ̄ɛ̍ wāŋnda̍ a̍ wāŋnda̍ ā chɔ̄ū yɛ̍ le̍. 

4Ndu̍yɛ̍, wōlɔ̄ɔ̄lā chɔ̄ūlā na̍a̍ ŋ̄ chɔ̄ū a̍ la̍ŋ nda̍ŋ, lā cho̍ mɛ̄ɛ̍ wōlɔ̄ɔ̄lā chɔ̄ūlā 
wāŋnda̍ a̍ wāŋnda̍ ā chɔ̄ū la̍ŋ lā chō yɛ̍ le̍. Wōlɔ̄ɔ̄lā kpāāyāla̍ŋ lā Mɛ̄lɛ̄ka̍ yɔ̄ŋgū 
la̍ŋ na̍a̍ ŋ̄ nɔ̄ ni̍. Wōlɔ̄ɔ̄la̍ŋ nda᷅ŋ lā nɔ̄ kpāāyāa̍ mī lā tɛ̄ɛ̄mbu̍u̍ fo̍ndāŋndā ya̍a̍mɔ̍ɔ̍ 
nāa̍ nɔ̄ kpāāyāa̍ ta̍u̍ la̍ŋ. 

5Ndu̍yɛ̍, mī ŋ̄ tɛ̄ɛ̄mbu̍u̍ kɔ̍ɔ̍sɔ̍la̍ lāchōōwālā wāŋnda̍ kɔ̄ɔ̄sā la̍ŋ, ndu̍yɛ̍, mī ŋ̄ nyūmi̍ 
sɔ̄ɔ̍ŋ so̍o̍lūāŋ wānāā yōŋgāa̍ ā hūŋ le̍ dɛ̍nɛ̍ si̍nāā kpe̍e̍kpe̍i̍ cho̍ ho̍ō a̍ Mɛ̄lɛ̄ka̍ o̍kɔ̄ɔ̄ 
wo̍ sīmūllo̍ wo̍. Yīya᷄ŋ o̍ yīya᷄ŋ wāŋnda̍ nɔ̄, la̍ŋ na̍a̍ ŋ̄ chō tōsāa̍ ni̍ le̍ mī lā sīmnu᷄ŋ 
yīya᷄ŋnda̍ lā Ki̍li̍tī ye̍e̍ma̍ nda̍ mā nɔ̄ la̍ŋ. 

6Ndu̍yɛ̍, tē ŋ̄ chē dɔ̍ɔ̍ pɛ̍ mī lā tōsa̍ nyɛ̄ na̍a̍ ŋ̄ dīmūl nya̍ le̍ tōsāa̍ wo̍, na̍a̍ bɛ̍ɛ̍ ŋ̄ 
bɛ̄ɛ̄ndi̍a̍ŋ bɛ̍ɛ̍ le̍ mī ŋ̄ sīla̍ wānāa̍ tu̍i̍ī na̍a̍ dīōm te̍ wa̍ a̍ nda̍ nyɛ̄ pālāa̍ tūsīo̍o̍ chōo̍. 

7Kɛ̍ ndu̍yɛ̍, o̍ kɔ̄ɔ̍ ko̍ni̍ nya̍ chō tōfāa̍ ni̍. Lā cho̍ nyɛ̍ cho̍ lēni᷄ŋ ndo̍ chɔ̄ le̍. Wānā o̍ 
wāna̍ si̍na̍ pɛ̍ māā le̍ Ki̍li̍tī o̍ cho̍ ni̍, mɛ̄ɛ̍ wānā ko̍ŋ ō nɔ̍ yi̍ya᷄ŋndo̍ a̍ ndu̍ pi̍la̍ o̍kɔ̄ɔ̄ 
māā mɛ̄ɛ̍ o̍ cho̍ wāna̍ Ki̍li̍tīo̍o̍ yɛ̍, le̍nde̍ ko̍ni̍ na̍a̍ bɛ̍ɛ̍ na̍a̍ ŋ̄ chō wānāa̍ Ki̍li̍tīa̍a̍ ni̍. 

8Māsānɔ̄ɔ̍ Mɛ̄lɛ̄ka̍ tōsa̍ a̍ sa̍bū mi̍ ŋ̄ wā nya̍ lāchī le̍ mī ŋ̄ tōsa̍ mī lā nɔ̄ kpāāyāa̍ o̍ 
lāāla᷄ŋ nyāa̍ ni᷄ŋ. Ō cho̍ le̍ lāāla᷄ŋ nyāa̍ tɛ̄ɛ̄mbūū le̍. Ā yɔ᷄ŋ bɛ̍ɛ̍ mī I̍ hi̍u̍ yōŋgāa̍ kīōlɔ̄ɔ̄ 
a̍ sūɛ̍i̍ he̍ī o̍kɔ̄ɔ̄ ni̍, kɛ̍ ndu̍yɛ̍ si̍ɔ̍mbu̍la̍ bɛ̍ɛ̍ la̍ cho̍ ya̍ le̍ ko̍ŋ te̍. 

9I̍ hɛ̍na̍ŋ kpo̍so̍ŋ mī wānā yi̍ya̍ŋ māā īsīōōŋ te̍ ya̍ I̍ ye̍e̍ma̍ le̍ nya̍ lūēī a̍ yāu̍la̍ ya̍ I̍ 
po̍o̍nyīāl nya̍ la̍ŋ te̍. 

10Kāni̍ fo̍ndōle̍, wāŋnda̍ ā pūm ā dīmi̍ āā, “Pɔ̍ɔ̄ yāu̍la̍ o̍ po̍o̍nyīāā la̍ŋ lā chō bɔ̄ɔ̍ 
ya̍u̍la̍ ka̍lā ka̍lā, ndu̍yɛ̍ lā chō yāu̍la̍ kpāāyā. Kɛ̍ ndu̍yɛ̍, tē ndu̍ pi̍la̍ wa̍ na̍a̍ tɛ̄ɛ̄ŋ pɛ̍ 

wānā chi᷅ yɛ̍ kpāāya̍ o̍ nɔ̍ ko̍ŋ ndo̍ le̍. Ō cho̍ bɛ̍ɛ̍ wa᷅na̍ cha̍ā i̍sɔ̍ɔ̍ ti̍mbī fāŋgā tɛ̍ɛ̄ŋ 
te̍.” 

11Kɛ̍ ndu̍yɛ̍, wānāa̍ di̍mi̍ dīōm kōŋ nda̍, ā sīna̍ pɛ̍ŋgu̍ māā nyɛ̄ na̍a̍ ŋ̄ dīmūl nya̍ o̍ 
yāu̍la̍ na̍a̍ ŋ̄ pōōnyīāl nya̍ la̍ŋ ni᷄ŋ bōōndi̍i̍ na̍a̍ ŋ̄ ve᷅ nya̍ tɛ̄ɛ̄ŋ te̍ ve̍ ni̍, a̍ nyɛ̄ na̍a̍ ŋ̄ 
tōsā bo̍o̍ndi̍i̍ na̍a̍ ŋ̄ wā nya̍ tɛ̄ɛ̄ŋ nde̍, nyɛ̄ pīlɔ̍ɔ̍ kpe̍. Yɛ̍ yɛ̍ bɛ̍ɛ̍ cho̍ tɛ̍ɛ̄ŋ te̍. 

12Ndu̍yɛ̍, na̍a̍ na̍a̍, ŋ̄ mu̍ūli̍āŋ na̍a̍ pi̍la̍, kɛ̄lɛ̄ŋgāā mī ŋ̄ tūu̍ na̍a̍ pi̍la̍ kpo̍so̍ŋ a̍ wānāa̍ 
cha̍ndū nda̍ pi̍la̍ wa̍ le̍. Kɔ̄l kālu̍ bɛ̍ɛ̍ wāŋnda̍ ha̍ā ā nɔ̍ le̍. Kāni̍ fu̍u̍le̍, ā bīī pɛ̍ ā 
kɛ̄ɛ̄si̍a̍a̍ ka̍āla̍ŋ lā nda̍ nɔ̄lā mā tūu̍ nda̍ pi̍la̍ a̍ la̍ŋ nda̍ŋ. Ndu̍yɛ̍, ka̍ālā nda̍ pi̍la̍ 
kɛ̄ɛ̄si̍a̍a̍ la̍ŋ nda̍ŋ, a̍ la̍ŋ nda̍ kēnūŋ di̍ ni̍. 

13Na̍a̍ na̍a̍ ŋ̄ ki̍lū yo̍ŋgā mī ŋ̄ hīōū fo̍ndāŋ na̍a̍ ŋ̄ nɔ̄ le̍ mɛ̄ɛ̄lōo̍ a̍ ndu̍ wo̍ le̍. Fo̍ndāŋ 
Mɛ̄lɛ̄ka̍ chɔ᷄m na̍a̍ māā na̍a̍ ŋ̄ tōsa̍ wa̍llo̍ lo̍ŋ ndo̍, a̍ lo̍ŋ o̍kɔ̄ɔ̄ na̍a̍ ŋ̄ kīālū yo̍ŋgāa̍ 
ni̍. Ndu̍yɛ̍, nya̍ bɛ̍ɛ̍ o̍ fo̍ndāŋ kōŋ ni᷄ŋ nya̍ chō ni̍. 

14Ndu̍yɛ̍, tē Kɔ̍līŋ wa̍ yɛ̄ o̍ fo̍ndāŋ na̍a̍ ŋ̄ nɔ̄ le̍ wa̍llo̍ tōsāa̍ wo̍ ni᷄ŋ pɛ̍, mɛ̄ɛ̍ bōōndi̍i̍ 
na̍a̍ ŋ̄ kūɛ̄ mi̍ ŋ̄ kɔ̍ di̍mūl nya̍ Yōōŋgū Kɛ̄ndɔ̄ɔ̍ a̍ Ki̍li̍tī o̍kɔ̄ɔ̄ ve̍, mɛ̄ɛ̍ ŋ̄ hīu̍ fo̍ndāŋ 
na̍a̍ ŋ̍ nɔ̍ le̍ mɛ̄ɛ̄lōo̍ a̍ wa̍llo̍ wo̍ le̍. 

15Ŋ̄ ki̍lū yo̍ŋgā a̍ wa̍li̍ chāāŋāā chēle̍ŋ ā tōsa̍ wo̍ le̍, ndu̍ yɔ̍nūŋ ni̍ māā wa̍llo̍ o̍ 
fo̍ndāŋ na̍a̍ ŋ̄ nɔ̍ le̍ lākɔ̄ le̍ wo̍. Ō fūla̍ o̍ ko̍ŋ kɔ̍ɔ̍lī, nyɛ̄ na̍a̍ ŋ̄ nɔ̄ yēēmɛ̍i̍ yo̍ cho̍ ni̍ 
māā lāāla᷄ŋ nya̍ lāāla̍ŋ a̍ Chi̍i̍sū wo̍ mbō hīōū lāchī. Ndu̍yɛ̍, ŋ̄ yēēma̍ māā ŋ̄ tīu̍ ba̍ 
mī ŋ̄ tōsa̍ wa̍llo̍ nya̍ tɛ̄ɛ̄ŋ ō kālā ka̍lā mbō hīōū māā pāāndū. Ndu̍yɛ̍, fo̍ndāŋ 
Mɛ̄lɛ̄ka̍ chɔ᷄m na̍a̍ le̍ mɛ̄ɛ̄lōo̍ wo̍, lo̍ŋ na̍a̍ ŋ̄ mɛ̄ɛ̄lū lɔ̍ɔ̍ lɔ̍ɔ̍ ni̍. 

16O̍ ko̍ŋ kɔ̍ɔ̍lī, ŋ̄ nɔ̄lā mī ŋ̄ hīōū nya̍ mī ŋ̄ kūɛ̄ o̍ lɛ̄ŋīī chēle̍ŋ ni᷄ŋ, mī ŋ̄ kɔ̍ di̍mūl 
wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ lo̍ŋ. O̍ he̍ī ni᷄ŋ, ŋ̄ ki̍lū yo̍ŋgā a̍ fo̍ndāŋ chāāŋnda̍ 
tōsa̍ wa̍llo̍ wo̍ le̍. 

17Kɛ̍ ndu̍yɛ̍, mɛ̄ɛ̍ Yāu̍ Mɛ̄lɛ̄ka̍a̍ di̍mi̍ yɛ̍ āā, “Wānā o̍ wāna̍ ye̍e̍ma̍ le̍ yōŋgāa̍ kīōlɔ̄ɔ̍ 
pɛ̍, mɛ̄ɛ̍ ō kīōlu̍ yo̍ŋgāa̍ a̍ wa̍li̍ Māsānɔ̄ɔ̍ Mɛ̄lɛ̄ka̍ tōsa̍ wo̍.” 

18Kāni̍ fu̍u̍le̍, wāna̍ cha̍ndū ho̍ō ndu̍ pi̍la̍ wo̍, ō cho̍ a̍ ndu̍ le̍ Māsānɔ̄ɔ̍ Mɛ̄lɛ̄ka̍ hīnī 
kɔ̍l te̍, mɛ̄ɛ̍ wāna̍ Māsānɔ̄ɔ̍ Mɛ̄lɛ̄ka̍ pi̍la̍ chāndū ho̍ō wo̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 11 

Sīlāa̍ a̍ wānāā lēyālāa̍ o̍kɔɔ̄̄ 
1I̍ cho̍ nya̍ dīōmndo̍ nyūnāa̍ māā lā yāndi̍i̍ lā bīūnu̍ŋ ya̍, ā yɔ᷄ŋ bɛ̍ɛ̍ mī nyɛ̄ ya̍ cho̍ 
ho̍ō dīmīo̍o̍ wo̍ ō wa̍ sɔ̍ŋgɔ̍ sɔ̄ɔ̍ŋ ŋ̄dīɔ̄m. Lā bīūnu̍ŋ ya̍. 

2Mɛ̄ɛ̍ Mɛ̄lɛ̄ka̍ pāŋālā wa᷅ŋndā chīe̍e̍ya̍ yɛ̍, le̍nde̍ ya̍ Pɔ̍ɔ̄ ya̍ cho̍ pāŋālāa̍ le̍ nya̍ ni̍. 
Kāni̍ fu̍u̍le̍, ŋ̄ chɛ̄la᷅ŋ na̍a̍ Ki̍li̍tī le̍ mī lā cha᷄l nya̍ nda̍ā mɛ̄ɛ̍ wānā la̍nɔ̍ɔ̍ chāl nu̍a̍ā 
wānā pɔ̍nɔ̍ɔ̍ o̍ bā yɛ̍. Ndu̍yɛ̍, I̍ hɛ̍na̍ŋ mī lā hīōū lāchī a̍ wāa̍ sa̍kpō mbō lo̍ o̍ ko̍ŋ 
mī pāa̍le̍ nya̍ nɔ̄ le̍ cha᷄lle̍ o̍ nɔ̄ɔ̍ ni᷄ŋ nya̍ nda̍ā le̍ŋ lē fūūlu̍u̍. O̍ pāa̍le̍ le̍ŋ chōo̍ ya̍ I̍ 
cho̍ nya̍ ndu̍ kē ni̍, mɛ̄ɛ̍ nda̍ chūā nu̍a̍ā yūfu̍a̍a̍nɔ̍ɔ̍ o̍ si̍nā su̍ɛ̍i̍ wānā pɔ̍nɔ̍ le̍ wo̍, 
mā yɔ̄ŋgu̍ ndu̍ pɔ̍nɔ̍ ndɔ̄ yɛ̍. 

3Kɛ̍ ndu̍yɛ̍, I̍ cho̍ ō kīīsa᷄ŋ. Kāni̍ fu̍u̍le̍, ā cha᷄l le̍ nya̍ bōlle̍ŋ tɛ̄ɛ̄mbūū mī lā ma᷄l kɔ̄l 
lānda᷄ŋ nya̍ nɔ̄ le̍ Ki̍li̍tī tōlɔ̄ɔ̍ kɔ̄ɔ̄lī sa̍kpō wo̍. Ī cha᷄l le̍ nya̍ yɔ̄nɔ᷄ŋ mɛ̄ɛ̍ i̍ yɔ̍nu̍ŋ a̍ I̍fī 
yɛ̍, mɛ̄ɛ̍ kɛ̄ūwo̍ hūi̍ ndu̍ a̍ chōōlā ndɔ̄la̍ŋ yɛ̍. 

4Kāni̍ fu̍u̍le̍, lā chō ā chɛ̄lāā le̍ pɛ̄ɛ̄kūlā chēle̍ŋndā nda̍ chō nya̍ la̍ŋ chūa̍a̍, la̍ cho̍ 
bɛ̍ɛ̍ nyɛ̍ pīlɛ̍ kpo̍so̍ŋ a̍ pɛ̄ɛ̄kūlā na̍a̍ ŋ̄ pɛ̄ɛ̄ku̍ nya̍ la̍ŋ te̍ la̍ŋ. Ndu̍yɛ̍, wāŋnda̍ ā pūm 
ā chō nya̍ yōōŋgū chēle̍ŋ pɛ̄ɛ̄kōo̍ a̍ Chi̍i̍sū o̍kɔ̄ɔ̄, o̍ cho̍ nyɛ̍ pīlɛ̍ a̍ yōōŋgū na̍a̍ ŋ̄ 
dīmu̍l nya̍ a̍ Chi̍i̍sū o̍kɔ̄ɔ̄ wo̍ le̍ wo̍. Ndu̍yɛ̍, mi̍ lā chɛ̄l yōōŋgū chēle̍ŋ kōŋ. O̍ ko̍ŋ 
kɔ̍ɔ̍lī, lā chɛ᷄l le̍ mī nyi̍nā chēle̍ŋ ō tōl nya̍ kɔ̄ɔ̄lī, o̍ cho̍ bɛ̍ɛ̍ nyɛ̍ pīlɛ̍ a̍ Nyi̍na̍ Mɛ̄lɛ̄ka̍ 
to᷅l nya̍ kɔ̄ɔ̄lī bōōndi̍i̍ na̍a̍ ŋ̄ wa̍ a̍ nya̍ la̍tu̍lu̍ ve̍ le̍ wo̍. Ndu̍yɛ̍, lā chō yōōŋgū chēle̍ŋ 
chɛ̄lɔ̄ɔ̍ o̍ cho̍ bɛ̍ɛ̍ nyɛ̍ pīlɛ̍ a̍ Yōōŋgū Kɛ̄ndɛ̍ Mɛ̄lɛ̄ka̍ na̍a̍ ŋ̄ dīmu̍l nya̍ wo̍ le̍ wo̍. 

5Ndu̍yɛ̍, wānāā nyāa̍ nya̍ chu̍a̍ ka̍ŋ māā wānāā Chi̍i̍sū ve᷅m hɔ̄ltē ndɔ̄ mbo̍ hīāū 
wānā o̍ wānā wa̍, ō pīlɛ̍ bɛ̍ɛ̍ I̍ nɔ̍ o̍ kɔ̄l māā ō hīōū ya̍ le̍. 

6Mī ve̍ bɛ̍ɛ̍ wa̍nā cha̍ā īsɔ̄ɔ̍ bɛ̍ndū le̍, kɛ̍ ndu̍yɛ̍, a̍ dɛ̍nɛ̍ si̍nāa̍ ndu̍ ndu̍ o̍kɔ̄ɔ̄ I̍ cho̍ 
lo̍ŋ. Mi̍ I̍ chɔ᷅m nya̍ wa̍la̍ŋ o̍ nɛ̄ī o̍ nɛ̄ī ni̍ŋ māā le̍nde̍ i̍ cho̍ ni̍. 

7Ndu̍yɛ̍, dīmūl ya̍ I̍ di̍mu̍l nya̍ Yōōŋgū Kɛ̄ndɛ̍ Mɛ̄lɛ̄ka̍a̍ wo̍, I̍ nyu̍na̍ le̍ mī lā ke̍ ya̍ 
nyɛ̄ o̍ nyɛ̄ sɔ̍ŋgɔ̍ ko̍ŋ te̍. Mi̍ tu̍sī ya̍ pi̍la̍ tōōlō le̍ hāli̍ kpe̍ŋ mī lā sīmnu᷄ŋ ŋ̍wa᷅ŋ. Bāā 
sūɛ̍i̍ wɔ̍ɔ̍ŋ ya̍ to̍sa̍l nya̍ ke̍ŋ ni̍? 

8Bōōndi̍i̍ ya̍ I̍ wa̍ wa̍llo̍ nya̍ tɛ̄ɛ̄ŋ nde̍ bɛ̍ɛ̍, ku̍ndālā wānāā lāāla᷄ŋnda̍ o̍ chi̍e̍e̍ŋ 
che᷅le̍ŋ ndo̍ŋ, nda̍ wa̍ ya̍ pāāwāa̍ ni̍. Mɛ̄ɛ̍ ō wa̍ māā yɔ̄ŋɔ̄ɔ̄ pɛ̍, chāāŋāā kāŋ lēvīī 
kpo̍so̍ŋ ko̍ni̍ ya̍ I̍ wa̍ nda̍ yɔ̄ŋndo̍ ni̍, le̍ hāli̍ kpe̍ŋ mī I̍ ma̍la̍ nya̍. 

9Bōōndi̍i̍ ya̍ I̍ wa̍ ke̍ŋ nya̍ tɛ̄ɛ̄ŋ nde̍, bā hāvɛ̍i̍ nyɛ̄ sɔ̄lāā ndu̍ o̍o̍ bi̍i̍ ya̍ bɛ̍ɛ̍, i̍i̍ he̍ndu̍ 
nya̍ wōlɔ̄ɔ̄lā lāŋ chōo̍ le̍. Chāāŋāā nāā wa̍nāā lāāla᷄ŋnda̍ o̍ lɛ̄ŋndē Māsīdo̍o̍nīāāle̍ŋ 
ni᷄ŋ, nda̍ wa̍ ya̍ nyɛ̄ o̍ nyɛ̄ fe̍e̍ Chūūwo̍ ni̍. I̍ he̍ndu̍ nya̍ wōlɔ̄ɔ̄ o̍ wōlɔ̄ɔ̄ o̍ lēbōl le̍ ya̍ 
mālā le̍. Lē pīlɛ̍ bɛ̍ɛ̍ I̍ to̍sa̍ wɔ̍ le̍, ndu̍yɛ̍, Ī to̍sā lɛ̍ ni̍ŋ bɛ̍ɛ̍ kpo̍so̍ŋ te̍. 

10I̍ cho̍ dīōmnda̍ŋ nda᷅ŋ dīmīo̍o̍ le̍ tōnya̍ Ki̍li̍tīo̍o̍ o̍ cho̍ ya̍ ni᷄ŋ ndo̍, māā I̍ chu̍a̍ 
būŋgɛ̄i̍ māā o̍ lɛ̄ŋndē Āke̍yāle̍ŋ ni᷄ŋ ki̍nɛ̍i̍ wānā o̍ wānā nɔ̍lā mbō kūūna̍ ya̍ sūɛ̍i̍ 
he̍ī kīōlɔ̄ɔ̄ a̍ yōŋgā le̍. 

11Mi̍ chē bɛ̍ɛ̍ mi̍ I̍ to̍sā le̍nde̍ ni̍, kɛ̍ ndu̍yɛ̍, ko̍ŋ chɔ̍m māā I̍ ka̍a̍la̍ nya̍ le̍ le̍. Mɛ̄lɛ̄ka̍ 
pi̍la̍ sīnā māā I̍ ka̍a̍la̍ nya̍. 

12Ndu̍yɛ̍, I̍ cho̍ hīōūwɔ̄ɔ̄ lāchī a̍ he̍ī tōsāa̍. Nyɛ̄ sɔ̄lāā bɛ̍ɛ̍ I̍ chɛ᷅l mī lā ke̍ ya̍ le̍ wa̍li̍ 
ya̍ I̍ cho̍ tōsāa̍ nya̍ tɛ̄ɛ̄ŋ ndo̍ le̍. O̍ ko̍ŋ, wānāā nyāa̍ chu̍a̍nu̍ŋ ka̍ŋ māā wānāā 
Chi̍i̍sū ve᷅m hɔ̄ltē ndɔ̄ wa̍ nda̍ chō ni̍ wa̍, ā nɔ᷅ lɛ̍ mɛ̄ɛ̍ ki̍a̍lāā yōŋgā le̍. Ā nɔ̍lā lɛ̍ mā 
kēlū yōŋgā māā mɛ̄ɛ̍ na̍a̍ ŋ̄ chō wa̍llo̍ yɛ̍, le̍ nda̍ bɛ̍ɛ̍ nda̍ chō wa̍llo̍ le̍. 

13Wāŋnda̍ ha̍ā ā cho̍ wa̍nāā Chi̍i̍sū ve᷅m hɔ̄ltē ndɔ̄ kpe̍e̍kpe̍i̍ le̍ nda̍ chō le̍. Wānāā 
kāŋgālāa̍ nda̍ chō ni̍ mā kēī cho̍ōla̍ŋ dīmīo̍o̍ māā wa̍li̍ Mɛ̄lɛ̄ka̍a̍ nda̍ chō tōsāa̍ ni̍. 
Chɔ̄mndo̍ nda̍ chɔ̄m o̍ lāhɔ̄l ni̍ māā wānāā Ki̍li̍tī ve᷅m hɔ̄ltē ndɔ̄ wa̍ nda̍ chō ni̍. 

14Kɛ̍ ndu̍yɛ̍, ke̍ŋ bi̍ī wa̍nā kɔ̄ndɔ̄fi̍li̍ le̍. Kāni̍ fo̍ndōle̍, le̍nde̍ ko̍ni̍ Sēta̍nā o̍ cho̍ 
māsa̍ nyi̍nāā wɔ̄ɔ̍ŋnda̍ wo̍, mbō chɔ᷄m māā ki̍i̍la̍nɔ̍ Mɛ̄lɛ̄ka̍ cho̍ le̍ nyɛ̄ wa̍wo̍ŋndo̍ 
wo̍ o̍ cho̍ ni̍. 

15Le̍la̍ŋ, ā yɔ᷄ŋ bɛ̍ɛ̍ mī bu̍ɛ̍i̍yāā ndūa̍a̍ ā chɔ᷄m o̍ lāhɔ̄l māā bu̍ɛ̍i̍yāā sa̍kpūa̍a̍ 
Mɛ̄lɛ̄ka̍a̍ nda̍ chō ni̍, ko̍ŋ cho̍ su̍ɛ̍i̍ bi̍ī wānā kɔ̄ndɔ̄fi̍li̍ le̍. Mɛ̄ɛ̍ kūɛ̍i̍la̍ ndāla̍ŋ lā chō 
yɛ̍, le̍nde̍ Mɛ̄lɛ̄ka̍ chō nda̍ hūnɔ̄ɔ̄ bīyɔ̄ɔ̄ o̍ mɛ̄ɛ̄lu̍la̍ŋ ni̍. 

Nyɛ ̄pālāā Pɔɔ̍ ̄sɔl̍a̍ le̍ sūɛi̍ ̍Mɛl̄ɛk̄ɛi̍ ̍yo̍ 
16Mī I̍ chɔ̍ɔ̍lu̍ dīmī, wānā o̍ wānā nɔ᷅ o̍ kɔ̄l māā dīɔ̄m te̍ ya̍ I̍ cho̍ le̍. Kɛ̍ ndu̍yɛ̍, tē ō 
wa̍ dɔ̍ɔ̍ pɛ̍ mī lā nɔ̄ yīya᷄ŋ wa̍ā le̍nde̍ a̍ ya̍ o̍kɔ̄ɔ̄ pɛ̍, mɛ̄ɛ̍ lā ma᷄l la̍ a̍ dīɔ̄mīī nīī ke̍ŋ, 
o̍ ko̍ŋ, mī sɔ̍la̍ fo̍ndāa̍ mī ke̍lū yōŋgāa̍ nyɛ̄ pɔ̄mbɔ̄. 

17Ī ya̍ cho̍ he̍ī dīmī ve̍ ndi̍ ndi̍, ō cho̍ Ma̍sānɔ̄ɔ̍ Mɛ̄lɛ̄ka̍ le̍ ve᷅m ya̍ ndi̍ dīmī le̍, ndi̍ 
yɔ̍nūŋ ni̍ māā a̍ yōŋgāa̍ kīōlɔ̄ɔ̍ o̍kɔ̄ɔ̄. Sūɛ̍i̍ ya̍ cho̍ he̍ī a̍ yōŋgāa̍ kīōlɔ̄ɔ̍ o̍kɔ̄ɔ̄ ve̍, māā 
dīɔ̄m ko̍ni̍ ya̍ I̍ cho̍ sūɛ̍i̍ ni̍. 

18Kɛ̍ ndu̍yɛ̍, mɛ̄ɛ̍ wāŋnda̍ ta̍u̍ a̍ cho̍ yōŋgāa̍ kīōlɔ̄ɔ̍ a̍ wa̍lta̍ nda̍ tōsa̍ o̍ chi̍e̍ēŋndo̍ 
ho̍ō ni᷄ŋ nda̍ŋ yɛ̍, mɛ̄ɛ̍ ya̍ bɛ̍ɛ̍ I̍ cho̍ yōŋgā wa̍ā le̍ndo̍o̍ kīōlɔ̄ɔ̄. 

19Lā chūānu̍ŋ māā wānāā kɔ̄l kālu̍a̍a̍ pi̍la̍ nya̍ chō ni̍. Kɛ̍ ndu̍yɛ̍ mī lā chɛ᷄l 
dīɔ̄mnde̍. 

20Mī lā chɛ᷄l mī wānā o̍ wānā bi̍ī nya̍ māā chīāā ndā, mā su᷄l o̍ nyɛ̄m nya᷄ŋ ni᷄ŋ. Ā 
yɔ᷄ŋ bɛ̍ɛ̍ mā yē nya̍ o̍ lēbōl, mā chu̍a̍ nya̍ māā nda̍ hi̍o̍ū a̍ nya̍, mā kōŋ nya̍ 
kpa᷅ŋnde̍, mu̍ŋ kpo̍u̍ mī lā bi̍u̍ŋ. 

21Si̍ɔ̍mbu̍la̍ŋ lā chō ya̍ le̍ he̍ī chɔ̄ɔ̄mūūwo̍, māā ō wa̍ māā īsīōōŋ pɛ̍, mɛ̄ɛ̍ I̍ to̍sa̍ 
ndi̍. Kāni̍ fo̍ndōle̍, na̍a̍ na̍a̍ ŋ̄ bīi̍ kɔ᷅llo̍ mī ŋ̄ tōsa̍ a̍ nya̍ le̍nde̍ le̍. Māā dīɔ̄m ko̍ni̍ ya̍ 
I̍ cho̍ sūɛ̍i̍ ni̍. Ndu̍ cho̍ ni̍ māā, tē wānā wa̍ dɔ̍ɔ̍ mbō nɔ̄ sūɛ̍i̍ o̍ ki̍a̍lū yo̍ŋgāa̍ a̍ ndi̍ 
pɛ̍, mɛ̄ɛ̍ ya̍ bɛ̍ɛ̍ I̍ cho̍ wāŋndo̍ ō pīlɛ̍ o̍ nɔ̍lā mbō kēlū yōŋgā a̍ sūɛ̍i̍ pi᷅lɛ̍i̍ kēŋ ndo̍. 

22Kāni̍ fo̍ndōle̍, tē wāŋnda̍ ha̍ā kēlū yōŋgā le̍ chō nda̍ chō Hi̍būlūi̍ya̍ wo̍ pɛ̍, mɛ̄ɛ̍ 
ya̍ bɛ̍ɛ̍ I̍ ki̍a̍lū yo̍ŋgā a̍ ke̍ŋ o̍kɔ̄ɔ̄, kāni̍ fo̍ndōle̍, ya̍ bɛ̍ɛ̍ Hi̍būlūi̍nɔ̍ɔ̍ ya̍ cho̍ ni̍. Tē ā 
kēlū yōŋgā le̍ mɛ̄ɛ̍ nda̍ chō I̍sɔ̄lūɛ̍i̍ya̍ yɛ̍ pɛ̍, mɛ̄ɛ̍ ya̍ bɛ̍ɛ̍ I̍ ki̍a̍lū yo̍ŋgā ko̍ŋ, kāni̍ 
fo̍ndōle̍ ya̍ bɛ̍ɛ̍ I̍sɔ̄lūɛ̍i̍nɔ̍ɔ̍ ya̍ cho̍ ni̍. Tē ā kēlū yōŋgā le̍ mɛ̄ɛ̍ nda̍ chō chūāūwāā 
māmāa̍ E̍bīlāha᷅mnda̍ yɛ̍ pɛ̍, mɛ̄ɛ̍ ya̍ bɛ̍ɛ̍ I̍ ki̍a̍lū yo̍ŋgā ko̍ŋ, kāni̍ fo̍ndōle̍ ya̍ bɛ̍ɛ̍ 
chūā māma̍ E̍bīlāha᷅m ndo̍ ya̍ cho̍ ni̍. 

23He̍ī ndi̍ māā wānā se̍e̍mɛ̍i̍ kpe̍e̍kpe̍i̍ ya̍ cho̍ ndi̍ dīmīo̍o̍ ni̍. Ndu̍ cho̍ ni̍ māā, tē ā 
kēlū yōŋgā pɛ̍ māā bu̍ɛ̍i̍yāa̍ Ki̍li̍tīa̍a̍ nda̍ chō ni̍, mɛ̄ɛ̍ ya̍ bɛ̍ɛ̍ I̍ ki̍a̍lū yo̍ŋgā ko̍ŋ, 
kāni̍ fo̍ndōle̍, ya̍ bɛ̍ɛ̍ hi̍o̍ū wā bu̍ɛ̍ī kɛ̄ndɛ̄ le̍ Ki̍li̍tī a̍ nda̍. Kāni̍ fu̍u̍le̍, wa̍li̍ ya̍ to̍sa̍ 
le̍ Ki̍li̍tī wo̍ ō hīōū ō nda̍ nda̍ tōsa̍ wo̍. Kāni̍ fo̍ndōle̍, ā dɔ̄ū ya̍ ni᷅ŋ chīɛ̄ī ni̍ŋ mbo̍ 
hīāū a̍ nda̍. Ā lɔ̄ɔ̄ ya̍ ni᷅ŋ mbo̍ hīāū nda̍. Le̍ te̍le̍ŋnda̍ fa̍ŋgā mbō lo̍ cho̍be̍ mī sɔ̍la̍ 
pīɔ̍mndo̍. 

24Lɔ̄ɔ̄ be̍le̍-ya̍a̍ a̍ lē ŋɔ̄ma̍hīɔ̍ɔ̍lu̍ wānāā bɛ̄ndūāā Chu̍ūwa̍ nɔ̄ wāŋnda̍ wo̍, lē 
ŋūɛ̍ɛ̍nu̍ kpu̍lu̍ku̍u̍ nda̍ lɔ̄ɔ̄ ya̍ ni᷅ŋ ndu̍ ni̍. 

25Lu̍o̍ma᷅ŋnda̍ lɔ̄ɔ̄ ya̍ ni᷅ŋ lē yāa̍. Ndu̍yɛ̍, ā vīī vi̍i̍ ya̍ ni᷅ŋ a̍ pōūta̍ŋ lē pīlɛ̍, le̍ mī nda̍ 
a̍a̍ di̍ī ya̍. Dɛ̄ndɔ̄ɔ̍ kɔ̄ɔ̄lu̍ ni᷅ŋ a̍ na̍a̍ le̍ ya̍a̍ o̍ mɛ̄ŋnda̍ŋ chōo̍. Bōōndi̍i̍ pi᷅lɛ̍, mi̍ dɛ̄ndɔ̄ɔ̍ 
kɔ̄ɔ̄lū a̍ na̍a̍ mi̍ I̍ chu̍ā pāa̍le̍ŋ kpɛ᷅ŋ a̍ nyūmnda̍ŋ o̍ mɛ̄ŋnda̍ŋ chōo̍. 

26O̍ bālɔ̄ɔ̄ nūu̍ ni᷄ŋ ki̍nɛ̍i̍, o̍ kpūndɛ̍ ni᷄ŋ ko̍ni̍ yōōmū nūu̍ wa̍ pɛ̄ŋgu̍ o̍ pɛ̄ŋgu̍ ni̍. 
Mɛ̄ŋma̍ hu᷅ŋ mī mā chūā chi̍o̍o̍ŋ nda̍ŋ ma̍ŋ ma̍ cho̍, vīīya̍ nda̍ chō. Chu̍ūwa̍ ni̍ a̍ 
wānāa̍ cho̍ a̍ Chu̍ū le̍ wa̍, nda̍ chō kīndīo̍o̍ le̍ ya̍ dīyɔ̄ɔ̍. Chi̍e̍e̍ ni̍, yōndō ni᷄ŋ ni̍, 
yōōmū nūu̍ chō o̍ kpūndɔ̍ɔ̍ ni᷄ŋ. Yālāā ya̍ wa᷅ pe̍e̍ mɛ᷅ŋmā īhɛ᷄llo̍ tāŋɔ̄ɔ̍ le̍, kpūndɔ̍ɔ̍. 
Wānāa̍ ve̍e̍lu̍ nda̍ pi̍la̍ āā wānāā lāāla᷄ŋnda̍ nda̍ nda̍ chō ni̍, kɛ̍ ndu̍yɛ̍ ā cho̍ wa̍nāā 
wāā le̍nde̍ le̍ wa̍, nda̍ chō. 

27O̍ kpūndɛ̍lā lāŋ kɔ̄ɔ̄lī, sāŋgāa̍ ndu̍ cho̍ ya̍ chōo̍ o̍ wa̍llo̍ ni᷄ŋ, yɔ̄kpāa̍ pi̍la̍. 
Te̍le̍ŋnda̍ ka̍ ka̍ fo̍ndāŋ bɛ̍ɛ̍ I̍ sɔ̍lā mī I̍ lɔ̍l o̍ wāla̍ cho̍o̍ le̍. Te̍le̍ŋnda̍ŋ lā pūm mī 
yīa̍a̍ŋ mā bīī ya̍, lā pūm mī bo̍lōla̍ŋ lā vēsa̍ ya̍ sɛ̍ɛ̍ŋ, lā pūm mī yīa̍a̍ŋ mā nɛ̄i̍ ya̍, lā 
pūm bālɔ̄ɔ̍ o̍ hūēīye̍ ni᷄ŋ, lā pūm mī fɛ̍li̍o̍o̍ bīī ya̍. 

28Sɔ̄ɔ̍ŋ che᷅le̍ŋ ŋ̄ chō mi̍ ŋ̄ yɔ̄nu᷄ŋ ya̍ I̍ chɔ̍m mu̍ŋ te̍. O̍ mu̍ŋ kɔ̍ɔ̍lī, le̍ lēpāa̍ o̍ lēpāa̍ 
būūla᷄ŋ ku̍ndālā wānāā lāāla᷄ŋnda̍ kpo̍u̍ ō chō o̍ kɔ̄l nūu̍ ni᷄ŋ, mɛ̄ɛ̍ wāŋndo̍ chūā 
nu̍a̍ā wōlɔ̄ɔ̄lā lūsu̍lɛ̍i̍ la̍ŋ yɛ̍. 

29Wāŋndo̍ ō pīlɛ̍ bɛ̍ɛ̍ wa̍ a̍ dīāllūŋ vīlɛ̍i̍ o̍ lāāla᷄ŋ ndɔ̄ɔ̍ ni᷄ŋ pɛ̍, mɛ̄ɛ̍ mī I̍ chu̍a̍ ndi̍ 
māā sūɛ̍i̍ nī. Wānā la̍a̍la᷄ŋndo̍ ō pīlɛ̍ bɛ̍ɛ̍ to̍sa̍ yɔ̄ŋ wɔ̄ɔ̍ŋndo̍ pɛ̍, mɔ̍nɛ̍i̍ pi̍la̍ I̍ wa᷅ ya̍ 
o̍ kɔ̄l nūu̍ ni᷄ŋ ni̍. 

30Le̍la̍ŋ, I̍ wa̍ bɛ̍ɛ̍ wa̍nā ki̍a̍lāā yōŋgā, mɛ̄ɛ̍ a̍ sɔ̄ɔ̍ŋ chɔ᷅m māā I̍ nɔ̍ kpa̍a̍yā le̍ wo̍ŋ, 
mī ke̍lū yōŋgā. 

31Mɛ̄lɛ̄ka̍ o̍ cho̍ fi̍nyāa̍ le̍ Māsānɔ̄ɔ̍ Chi̍i̍sū wo̍, o̍ nɔ̍ mbō sɔ̄la̍ sāŋgālāa̍ le̍ fɛ̍ɛ̍ŋ a̍ 
fɛ̍ɛ̍ŋ ndo̍, ndu̍ si̍nā māā ō cho̍ la̍cho̍o̍ le̍ ya̍ I̍ cho̍ dīmī le̍. 

32Bōōndi̍i̍ ya̍ I̍ wa̍ ke̍ŋ Dāma̍si̍kɔ̍ɔ̄ chi̍e̍e̍ mi̍ māsāa̍ lo̍ŋ, nda̍ yɔ̍nūŋ ni̍ māā Māsā 
Bɛ̍ndōo̍ Ālu̍ɛ̍tās māsāa̍ ndūa̍a̍ cho̍ ndu̍ o̍ bā bɛ̄ŋgu̍ wa̍, mi̍ ō pīlɛ̍ dīmī māā ā bīi̍ 
ya̍. O̍ ko̍ŋ, ma̍ kɛ̄sī so̍vɛ̄i̍ya̍ o̍ kpāki̍ ba̍lu̍ chi̍o̍o̍ wo̍ dīōla̍ŋ kpɛ̍ kpɛ̍. 

33Kɛ̍ ndu̍yɛ̍, mi̍ chāāŋāā nīa̍a̍ dūāū ya̍ o̍ kāmbɛ̍i̍yo̍ ni᷄ŋ ma̍ sōlī ya̍ o̍ dīō pɔ̄mbɔ̄ɔ̍, 
ma̍ tūsī ya̍ o̍ kpākīo̍o̍ lēkɔ̍ɔ̍lī. Mi̍ hi̍a̍lu᷄ŋ ma̍sāa̍ ho̍ō, ō bīi̍ ya̍ le̍. 

Kɔ̄li̍ŋtīāŋ Dii̍̍ŋ Ndɔ̄ɔ̍ 12 

Sɔɔ̄ŋ̍ Pɔɔ̍ ̄nɔl̍ā mbō kēlū yōŋgā a̍ mu̍ŋ o̍kɔɔ̄ ̄wo̍ŋ 
1I̍ nɔ̍ mī ke̍lū yōŋgāa̍, mi̍ chē bɛ̍ɛ̍ tɔ̄nɔ̄ o̍ tɔ̄nɔ̄ cho̍ o̍ yōŋgāa̍ kīōlɔ̄ɔ̍ ni᷄ŋ te̍. Kɛ̍ ndu̍yɛ̍, 
I̍ chɔ᷅m ndɔ̍ a̍ yi̍lāŋnda̍ŋ o̍kɔ̄ɔ̄ a̍ sɔ̄ɔ̍ŋ Māsānɔ̄ɔ̍ Mɛ̄lɛ̄ka̍ chɔ᷄m ya̍ wo̍ŋ. 

2Po̍ pi᷅lɛ̍ chō mi̍ si̍nā ndu̍, ndu̍yɛ̍ wānā la̍a̍la᷄ŋndo̍ o̍ Ki̍li̍tī ni̍ŋ o̍ cho̍ ni̍. Mi̍ Mɛ̄lɛ̄ka̍ 
chūā ndu̍ chɔ̍ mbo̍ hēl a̍ ndu̍ o̍ fo̍ndāŋ ndɔ̄ɔ̍ lēni᷄ŋ di̍ di̍. Chɔ̍ŋ a̍ te̍le̍ŋ sūɛ̍i̍ he̍ī 
yɔ̄nu̍ŋ ndo̍ wɔ̄sīla̍ŋ lā hīōū wɔ̄ tɔ̍ a̍ lā hīɔ̍ɔ̍lu̍. Kɛ̍ ndu̍yɛ̍, I̍ si̍nā ndi̍ kpe̍e̍kpe̍i̍ mɛ̄ɛ̍ i̍ 

yɔ̍nu̍ŋ yɛ̍ le̍, bāā ko̍ sūɛ̍i̍ yɔ̍nu̍ŋ o̍ īkpe̍nde̍ke̍le̍ya̍ ni᷄ŋ ni̍, ko̍ o̍ yi̍lāŋ ni᷄ŋ ni̍, I̍ si̍nā 
le̍. Mɛ̄lɛ̄ka̍ ko̍ni̍ si̍nā ni̍. 

3I̍ chɔ̍ɔ̍lū wɔ̍ dīmī, I̍ si̍nā māā mi̍ Mɛ̄lɛ̄ka̍ chūā pōo̍ ho̍ō chɔ̍ mbo̍ hēl a̍ ndu̍ o̍ 
fo̍ndāŋ ndɔ̄ɔ̍. Kɛ̍ ndu̍yɛ̍ I̍ si̍nā ndi̍ kpe̍e̍kpe̍i̍ mɛ̄ɛ̍ I̍ yɔ̍nu̍ŋ yɛ̍ le̍, bāā ko̍ sūɛ̍i̍ yɔ̍nu̍ŋ 
o̍ īkpe̍nde̍ke̍le̍ya̍ ni᷄ŋ ni̍, ko̍ o̍ yi̍lāŋ ni᷄ŋ ni̍, I̍ si̍nā le̍. Mɛ̄lɛ̄ka̍ ko̍ni̍ si̍nā ni̍. 

4Mɛ̄ɛ̍ Mɛ̄lɛ̄ka̍ he᷄l a̍ ndu̍, mi̍ pōo̍ ho̍ō tūɛ̄ī sɔ̄ɔ̍ŋ kɔ̄ndɔ̄fi̍li̍ ŋ̄ pūm wānā nɔ̍lā bɛ̍ɛ̍ mā 
cha̍a̍ mu̍ŋ chɔ̄m te̍. Ŋ̄ cho̍ bɛ̍ɛ̍ sɔ̍ɔ̍ŋ wāna̍ chi̍e̍e̍ so̍ō a̍ mu̍ŋ o̍kɔ̄ɔ̄ le̍. 

5I̍ nɔ̍lā mī I̍ ke̍lū yōŋgā a̍ pōo̍ ho̍ō o̍kɔ̄ɔ̄. Kɛ̍, I̍ ki̍lū yo̍ŋgā a̍ ya̍ pi̍la̍ o̍kɔ̄ɔ̄ le̍. Yōŋga̍ 
nūu̍ kīōlɔ̄ɔ̍ mɛ̄ɛ̍ a̍ sɔ̄ɔ̍ŋ mu᷅ŋ o̍kɔ̄ɔ̄ ŋ̍ chɔ᷅m māā I̍ nɔ̍ kpa̍a̍yā le̍ wo̍ŋ. 

6Ā yɔ᷄ŋ bɛ̍ɛ̍ mī I̍ ye̍e̍ma̍ le̍ yōŋgā ki̍o̍lɔ̄ɔ̄ ō ve᷅ i̍di̍ɔ̄m te̍ ya̍ wa᷅ ke̍ŋ to̍sā le̍. Kāni̍ fu̍u̍le̍, 
tōnya̍a̍ ko̍ni̍ ya̍ I̍ wa᷅ di̍mīo̍o̍ ni̍. Kɛ̍ ndu̍yɛ̍, I̍ cho̍ yo̍ŋgā o̍ yōŋgā ki̍o̍lɔ̄ɔ̄ le̍. Kāni̍ 
fu̍u̍le̍, yɔ̄ŋi̍ wānā chu̍a̍ ya̍ ō bɛ̄ndū mbō hīōū mɛ̄ɛ̍ o̍ cho̍ chɔ̄ɔ̍ mi̍ wa᷅ tōsāa̍ yɛ̍, 
kɛ̄lɛ̄ŋgāā mbō hīōū nyɛ̄ o̍ cho̍ ya̍ tūēīyɔ̄ɔ̍ o̍ dīmīo̍o̍ wo̍. 

7Sɔ̄ɔ̍ŋ fa̍ŋgā fa̍ŋgāŋ Mɛ̄lɛ̄ka̍ chɔ᷄m ya̍ mu᷅ŋ ndo̍ŋ, Mɛ̄lɛ̄ka̍ ndu̍ o̍o̍ hɛ̍na̍ŋ mī mu̍ŋ 
to̍sa̍ mī ya̍ i̍i̍ dɔ̍u̍nu᷄ŋ yo̍ŋgāa̍ le̍. Le̍ he̍ī, mbo̍ tōsā mi̍ nyɛ̄ nɛ̄īyāa̍ lūɛ̄ī ya̍ sɔ̍ū mɛ̄ɛ̍ 
yūɛ̍i̍ ī hūāū nu̍a̍ā wāŋndo̍ yɛ̍. Mi̍ nyɛ̄ nɛ̄īyāa̍ ho̍ō sīmnu᷄ŋ māā Sēta̍nā wōlɔ̄ɔ̄ ndɔ̍ 
wa̍li̍ le̍ ya̍ mɔ̍nɛ̍i̍ lūēīyo̍. He̍ī yɔ̄nu̍ŋ yɔ̄ŋi̍ ya̍ I̍ dɔ̍u̍nu̍ŋ yo̍ŋgāa̍. 

8Lē yāa̍ wa̍ŋ I̍ cho̍ ndu̍ Ma̍sānɔ̄ɔ̍ Mɛ̄lɛ̄ka̍ pīɛ̄īyo̍ a̍ ndi̍ o̍kɔ̄ɔ̄ le̍ mbō fāŋa̍ ya̍ nyɛ̄ 
nɛ̄īyāā kōŋ chōo̍. 

9Nyɛ̄ o̍ mu̍lu̍l la̍ wo̍ ndu̍ cho̍ ni̍ āā, “Kɛ̄ndɛ̄i̍ ya̍ cho̍ nu̍m tōsāl lo̍ ve̍, ndi̍ cho̍ lētūu̍ 
le̍ nūm. Kāni̍ fu̍u̍le̍, bōōndi̍i̍ ŋ̄ nɔ᷅ kpa̍a̍yā le̍ ve̍, bōōndi̍i̍ ke̍ŋ kpāāya̍ nūu̍ hīāū wa̍li̍ 
to̍sā o̍ nūm ni̍ŋ.” Le̍la̍ŋ, I̍ cho̍ a̍ kɔ̄l kɛ̄ndɛ̄ le̍ mī ke̍lū yōŋgā a̍ sɔ̄ɔ̍ŋ chɔ᷅m māā I̍ nɔ̍ 
kpa̍a̍yā le̍ wo̍ŋ, le̍ hāli̍ kpe̍ŋ mī Ki̍li̍tī kpāāya̍ ndɔ̄ɔ̍ ō wa̍ ya̍ chōo̍. 

10Le̍la̍ŋ, tē le̍ Ki̍li̍tī ni̍, ā yɔ᷄ŋ bɛ̍ɛ̍ mī I̍ nɔ̍ kpa̍a̍yā le̍, kɛ̄lɛ̄ŋgāā ā yɔ᷄ŋ bɛ̍ɛ̍ mī wāŋnda̍ 
yīo̍u̍ ya̍, kɛ̄lɛ̄ŋgāā mī wa̍ o̍ nyɛ̄ nɛ̄īyāa̍ ni᷄ŋ, kɛ̄lɛ̄ŋgāā mā tūsi̍ ya̍ nyɛ̄ pālāa̍ chōo̍, 
kɛ̄lɛ̄ŋgāā mī nyɛ̄ kīndīlāa̍ kōma̍l la̍, I̍ cho̍ a̍ kɔ̄l hīnīāā. Kāni̍ fu̍u̍le̍, bōōndi̍i̍ ya̍ nɔ᷅ 
kpa̍a̍yā le̍ ve̍, bōōndi̍i̍ ke̍ŋ kpāāya̍ Mɛ̄lɛ̄ka̍a̍ tōsā wa̍llo̍ o̍ ya̍ ni̍ŋ ni̍. 

Pɔɔ̍ ̄chɔm̍ būūla᷄ŋ ndɔɔ̄ ̍le̍ wānāā lāāla᷄ŋnda̍ Kɔl̍īŋ chie̍̍e̍ 
11I̍ wa̍ māwāā sūɛ̍i̍ māā dīɔ̄m. Kɛ̍ ndu̍yɛ̍, nya̍ to̍sa̍ ke̍ŋ ni̍. Kāni̍ fo̍ndōle̍, nya̍ nya̍ 
a̍a̍ nɔ̍ le̍ ya̍ chāndɔ̄ɔ̍ nāa̍ wāŋnda̍ chūā ni̍. Ā yɔ᷄ŋ bɛ̍ɛ̍ mī I̍ ve̍ nyɛ᷅ o̍ nyɛ̄ ŋ̄wāŋndā 
chīe̍e̍ o̍ hɔ̄l te̍, kɛ̍ ndu̍yɛ̍, wānāā nyāa̍ nya̍ chu̍a̍ ka̍ŋ māā wānāā Chi̍i̍sū ve᷅m hɔ̄ltē 
ndɔ̄ mbo̍ hīāū wānā o̍ wānā wa̍, ō pīlɛ̍ bɛ̍ɛ̍ ō hīu̍ ya̍ le̍. 

12Bōōndi̍i̍ ya̍ I̍ wa̍ nya̍ tɛ̄ɛ̄ŋ nde̍, mi̍ Mɛ̄lɛ̄ka̍ tōsā mi̍ I̍ to̍sā sɔ̄ɔ̍ŋ wāŋndo̍ tōsā, mī 
wāŋnda̍ sīna̍ māā wāna̍ Chi̍i̍sū ve᷅m māā hɔ̄ltē ndɔ̍ wo̍, o̍ cho̍ ni̍ wo̍ŋ. Mu̍ŋ yɔ̍nūŋ 
ni̍ māā, sɔ̄ɔ̍ŋ lākpālo᷄ŋ, sɔ̄ɔ̍ŋ kɔ̄ndɔ̄fi̍llo̍ŋ, a̍ ka̍a̍ma̍āla̍ŋ. Mu᷅ŋ ki̍nɛ̍i̍ mi̍ I̍ to̍sā mu̍ŋ 
o̍ bīūwɔ᷄ŋndo̍ ni᷄ŋ. 

13Ndu̍yɛ̍, I̍ to̍sa̍l lɔ̍ ku̍ndālā wānāā lāāla᷄ŋnda̍ ā pīli̍a̍ā nyɛ̄ o̍ nyɛ̄ mī I̍ kɛ̍ɛ̍ nya̍ ndu̍ 
tōsāl te̍. Mɛ̄ɛ̍ ni᷅ŋ dɔ̍ɔ̍ mbō wa̍ le̍ mɛ̄ɛ̍ ya̍ I̍ sɛ̍ɛ̍ŋu̍u̍ nya̍ bā nī ha̍vɛ̍i̍ o̍ bā nī ha̍vɛ̍i̍ le̍ 
ya̍ mālā le̍ yɛ̍. Tē ō wa̍ yɔ̄ŋ wɔ̄ɔ̍ŋ pɛ̍ ya̍ I̍ to̍sa̍l nya̍ ko̍ŋ ni̍, mɛ̄ɛ̍ lā mēe̍ŋ. 

14I̍ cho̍ ni᷅ŋ bɛ̄ɛ̄ndīa̍ŋndo̍ le̍ nya̍ hūnɔ̄ɔ̄ yīlɔ̄ɔ̍. Mɛ̄ɛ̍ hūnɔ̄ɔ̄ nī ya̍a̍ ndɔ̄ɔ̍ nya̍ yīlɔ̄ɔ̍ wa᷅ 
ni᷅ŋ ho̍ō ni̍. Ndu̍yɛ̍, o̍ hūnɔ̄ɔ̄ ya̍ I̍ cho̍ ho̍ō wo̍ bɛ̍ɛ̍ I̍ cho̍ nyu̍nā māā lā ke̍ ya̍ nyɛ̄ o̍ 
nyɛ̄ le̍. Ō cho̍ nyɛ̍ nyā sɔ̍lāa̍ le̍ ya̍ I̍ ye̍e̍ma̍ le̍. Yōōmūlā nyāla̍ nya̍ pi̍la̍la̍ŋ ya̍ ye̍e̍ma̍ 
ni̍. Kāni̍ fo̍ndōle̍, kālāa̍ ŋ̄chūāūwa̍ nda̍ nɔ̍ ni̍ mā nūūvi̍a̍a̍ nyɔ̄ɔ̍ŋ le̍ chūāūwāā 
ndāa̍, ō cho̍ chu̍a̍a̍mbūa̍a̍ le̍ a̍ nu̍u̍vīāā le̍ nda̍ le̍. 

15Le̍la̍ŋ, I̍ wa᷅ a̍ kɔ̄l kɛ̄ndɛ̄ le̍ mī pi̍si̍ nyɛ̄ o̍ nyɛ̄ ya̍ nɔ̍ le̍ nya̍ mālāa̍. Ndu̍yɛ̍, I̍ na᷅ŋ 
kɔ̍l mī I̍ yɔ̍ŋgu̍ŋ kpo̍u̍ le̍ nya̍. Vɛ᷅ mī I̍ hi̍a̍ū la̍chi̍ a̍ nya̍ kāālāa̍ ta̍u̍, kɛ̍, mī kāālā nya̍ 
nya̍ nɔ̄ le̍ ya̍ wo̍ ō tūāl to̍o̍lōō? 

16Nya̍ pi̍la̍ bɛ̍ɛ̍ lā chɛ̄l to᷅nya̍ kōŋ māā I̍ sɛ̍ɛ̍ŋu̍u̍ nya̍ bā nī ha̍vɛ̍i̍ le̍ ya̍ mālā le̍. Kɛ̍, 
mī wānā pu̍m dīmi̍ dɔ̍ɔ̍ āā, “Mi̍ Pɔ̍ɔ̄ to̍sāl na̍a̍ ka̍fālā wāā nu̍a̍ā, kɛ̄lɛ̄ŋgāā mbo̍ 
dīmūl na̍a̍ chōōlā wāā nu̍a̍ā, mbo̍ yā na̍a̍ o̍ lēbōl.” 

17Wānāā ya̍ I̍ wa̍ vīōmɔ̄ɔ̍ nāa̍ nya̍ chūā wa̍ ki̍nɛ̍i̍, ō pīlɛ̍ bɛ̍ɛ̍ ō chūu̍ wɔ̍ ya̍ nyɛ̄ o̍ 
nyɛ̄ nyā, mī I̍ de᷅ ndu̍ a̍ lāka̍fā le̍. 

18Kāni̍ fo̍ndōle̍, mi̍ I̍ dɛ̍ɛ̍nīāā Ta̍i̍tɔ̄ɔ̄ le̍ mbō kɔ̍ to̍fā nya̍. Mi̍ di̍mūl chāa̍ŋ nāā wa̍nā 
la̍a̍la᷄ŋ che᷅le̍ŋ ma̍ kūā nda̍ nda̍ ndu̍. Bāā o̍ kɔ̄lā lāŋ Ta̍i̍tɔ̄ɔ̄ ndu̍ o̍o̍ de᷅ mādīāā nyɛ̄ 
o̍ nyɛ̄ nya̍ o̍ bā a̍ lāka̍fāa̍? Ta̍i̍tɔ̄ɔ̄ ni̍ ya̍ ni̍ yīya᷄ŋ pi᷅lɔ̍ɔ̄ kpe̍ na̍a̍ ŋ̄ nɔ̄ ni̍. Na̍a̍ ndu̍ ka̍ā 
pīlɔ̍ɔ̍ kpe̍ na̍a̍ ŋ̄ nɔ̄ ni̍. 

19Mī lā nɔ̄ dɔ̍ɔ̍ o̍ lākɔ̄l māā, nyɛ̄ o̍ nyɛ̄ na̍a̍ ŋ̄ chō dīmī, māā kīndīo̍o̍ na̍a̍ ŋ̄ chō le̍ 
na̍a̍ pi̍la̍ chīɔ̄ūwo̍ a̍ lāsōndō nya̍ o̍ hɔ̄l ni̍. Ō cho̍ ko̍ŋ kpo̍so̍ŋ te̍. Mɛ̄lɛ̄ka̍ sīnā māā 
nyɛ̄ Ki̍li̍tī hɛ̍na̍ŋ na̍a̍ mī ŋ̄ dīmi̍ wo̍, ndu̍ na̍a̍ ŋ̄ dīmī ni̍. Chāa̍ŋāā nāā ka̍a̍lāa̍, lā sīna̍ 
pɛ̍ŋgu̍ māā nyɛ̄ o̍ nyɛ̄ fe̍e̍ na̍a̍ ŋ̄ chō tōsāa̍, ō chō māchūāā le̍ nya̍ dīāllūŋ kāla᷄ŋ 
kīo̍o̍ o̍ lāāla᷄ŋ nyāa̍ ni᷄ŋ. 

20Ndu̍yɛ̍, būūla᷄ŋndo̍ chō ya̍ kpe̍e̍kpe̍i̍ le̍ nya̍. Kāni̍ fu̍u̍le̍, māā tē I̍ hi᷅ŋ pɛ̍, ko̍ I̍ 
ko̍māl ni̍ŋ pa̍ nya̍ mɛ̄ɛ̍ ya̍ ye̍e̍ma̍ nya̍ mī lā wa̍ yɛ̍, bāā ko̍ ya̍ bɛ̍ɛ̍ I̍ wa᷅ ni̍ŋ mɛ̄ɛ̍ nya̍ 
yēēma̍ ya̍ mī I̍ wa̍ yɛ̍. I̍ cho̍ ō būūla᷄ŋ, bāā ko̍ lāsɛ̄ɛ̄ŋgi̍āŋ ya̍ ko̍māl ni̍ŋ nya̍ tɛ̄ɛ̄ŋ ni̍, 
ko̍ pāŋa̍li̍āŋndo̍ ya̍ ko̍māl ni̍ŋ nya̍ o̍ nyɔ̄ɔ̍ŋ chōo̍ ni̍, ko̍ kɔ̄ltā tūūla̍ŋ ni̍. Bāā ko̍ 
pīɔ̄ūwa᷅ŋndo̍ ya̍ ko̍māl ni̍ŋ nya̍ tɛ̄ɛ̄ŋ ni̍, ko̍ dīōla̍ŋ wāŋnda̍ tɛ̄ɛ̄mbūūwo̍ ni̍, ko̍ 
chāāŋāā nyāa̍ chōŋgūla̍ŋ ni̍, ko̍ yōŋgāa̍ ni̍, ko̍ ō lāāsi̍ɛ̍i̍ nyɛ̄ o̍ nyɛ̄ wā ni̍ŋ ni̍, I̍ si̍nā 
le̍. 

21Ndu̍yɛ̍, būūla᷄ŋndo̍ chō ya̍, māā hūnɔ̄ɔ̄ ya̍ I̍ hu᷅ŋ ni̍ŋ vɛ̍lɛ̄ nya̍ tɛ̄ɛ̄ŋ ndo̍, māā 
Mɛ̄lɛ̄ka̍ ya̍ cho̍ sāāŋgīāllo̍ wo̍, ō kɛ̍ɛ̄ ni̍ŋ to̍sā mī si̍ɔ̍mbu̍la̍ŋ lā bīī ya̍ a̍ nya̍ o̍kɔ̄ɔ̄ le̍. 
Būūla᷄ŋndo̍ chō ya̍ a̍ nya̍ o̍kɔ̄ɔ̄, māā I̍ kɛ̍ɛ̄ ni̍ŋ cha̍ŋ wa᷅ŋnda̍ ā pūm chōo̍ le̍. Kāni̍ 
fu̍u̍le̍, I̍ nɔ̍ o̍ kɔ̄l māā wānāā ka̍ ka̍ nya̍ tɛ̄ɛ̄ŋ ā chō wɔ̄ hīōūwɔ̄ɔ̍ lāchī kɛ᷅ a̍ yɔ̄ŋndā 
wɔ̄ɔ̍ŋndā pāāndūlā nda̍ wa̍ tōsāa̍ la̍ŋ. Ā kɛ̄ɛ̍ le̍ yɔ̄ŋndā wɔ̄ɔ̍ŋndā lāŋ mālɔ̄ɔ̍, kɔ̍ bi̍ī 
a̍ nīīlū nɔ̄ɔ̄lɛ̍i̍yo̍, a̍ sūūndāa̍ nya̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ wo̍, a̍ sɔ̄ɔ̍ŋ 
lāsi̍ɔ̍mbu̍ŋ che᷅le̍ŋ tōsāa̍ wāŋnda̍ o̍ hɔ̄l. 

Kɔ̄li̍ŋtīāŋ Dii̍̍ŋ Ndɔ̄ɔ̍ 13 

Sīlā mɛɛ̄l̄āā Pɔɔ̍ ̄yɔŋ̍gu̍ wo̍ 
1Ho̍ō pe̍ī ni᷅ŋ yāa̍ ndɔ̄ɔ̍, le̍ ya̍ Pɔ̍ɔ̄ hūnɔ̄ɔ̄ nūu̍ nya̍ yīlɔ̄ɔ̍ ni̍. Mɛ̄ɛ̍ Yāu̍ Mɛ̄lɛ̄ka̍a̍ dīmi̍ 
yɛ̍ āā, “Le̍ mī lā bīī ndi̍ tōnya̍ māā fi̍nyɛ̄ to̍sa̍ yɔ̄ŋ wɔ̄ɔ̍ŋndo̍, mɛ̄ɛ̍ mbō wa̍ mī se̍i̍yāā 
ŋīɔ̍ɔ̍ŋ kɛ̄lɛ̄ŋgāā ā yāa̍ a̍ fu̍la̍ mā chɔ᷄m māā le̍nde̍ i̍ cho̍ ni̍.” 

2Wānāa̍ cho̍ ma̍ wā ni᷅ŋ pāāndū yɔ̄ŋ wɔ̄ɔ̍ŋndo̍ tōsāa̍ wa̍, a̍ nya̍ wāŋnda̍ ā tūa̍a̍ 
kpo̍u̍, sīlā nyāa̍ cho̍ ho̍ō ni̍. Sīlāa̍ ho̍ō I̍ si̍la̍ ni᷅ŋ ndu̍ pāāndū, bōōndi̍i̍ ya̍ I̍ hi᷅ŋ hūnɔ̄ɔ̄ 
dīi̍ŋ ndɔ̄ɔ̍ nya̍ yīlɔ̄ɔ̍ ve̍. Kɛ̍ ndu̍yɛ̍ bōōndi̍i̍ ya̍ I̍ hi̍ŋ ndɔ̍ nya̍ tɛ̄ɛ̄ŋ te̍ ve̍, I̍ cho̍ pɔ̄ɔ̄ 
nya̍ sīlā pīlɔ̍ɔ̍ ho̍ō kpe̍. Kāni̍ fu̍u̍le̍, tē I̍ hi᷅ŋ ni᷅ŋ pɛ̍ wānāa̍ cho̍ yɔ̄ŋndā wɔ̄ɔ̍ŋnda̍ŋ 
nda᷅ŋ tōsāa̍ wa̍, mɛ̄ɛ̍ mā sɔ̄la̍ nyɛ̄ pālāa̍. 

3Lā chō yēēmɛ̍i̍ māā, ya̍ I̍ to̍sa̍ wɔ̍ su̍ɛ̍i̍ chɔ᷅m māā Ki̍li̍tī ndu̍ dɔ̍ū ya̍ dīōmnda̍ŋ 
nda᷅ŋ o̍ sōndo̍ ni̍ la̍ŋ. I̍ cho̍ hūnɔ̄ɔ̄ sɔ̄ɔ̍ŋ mu̍ŋ tōsā. Ki̍li̍tī o̍ cho̍ ho̍ō wa̍llo̍ nya̍ tɛ̄ɛ̄ŋ 
ndo̍, ō cho̍ wa᷅na̍ kɛ̍ɛ̍ kpāāyā nɔ᷅ le̍. Kāni̍ fo̍ndōle̍ kpāāya̍ ndɔ̄ɔ̍ chō ō chɔ̄mna᷄ŋ 
wa̍la̍ŋ o̍ wa̍li̍ o̍ cho̍ nya̍ tɛ̄ɛ̄ŋ ndo̍. 

4Ī chō tōnya̍ māā bōōndi̍i̍ nda̍ ba᷄ŋ Ki̍li̍tī o̍ yɔ̄m sīŋgāfīlāa̍ chōo̍ ma̍ dīī ndu̍ ve̍, ndu̍ 
o̍o̍ nɔ̍ kpa̍a̍yā le̍. Kɛ̍ ndu̍yɛ̍ pɛ̄ŋgo̍o̍ ho̍ō ni᷅ŋ, kpāāya̍ Mɛ̄lɛ̄ka̍a̍ tōsa̍ mbo̍ wā yōōmū. 
Ndu̍yɛ̍ na̍a̍ bɛ̍ɛ̍ ha̍a̍a̍ mi̍ ŋ̄ wā o̍ dīōm pīlɔ̍ɔ̍ ni᷄ŋ na̍a̍ nda̍ā, na̍a̍ bɛ̍ɛ̍ ŋ̄ nɔ̍ kpa̍a̍yā le̍. 
Kɛ̍ ndu̍yɛ̍, tē ŋ̄ hu᷄ŋ wa᷅ wa̍llo̍ a̍ nya̍ la̍tu̍lu̍ pɛ̍, kpāāya̍ Mɛ̄lɛ̄ka̍a̍ o̍ to̍sa̍ mi̍ Ki̍li̍tī wa᷅ 
yōōmū wo̍, ŋ̄ chō kpāāyā ko̍ŋ nɔ̄. 

5Le̍la̍ŋ, wānā o̍ wānā nya̍ pi̍la̍ lā mɛ̄ɛ̄ndi̍a̍ŋ o̍ kɔ̄ltā nyāla̍ŋ ni᷄ŋ, wānā o̍ wānā mī 
nūm pi̍la̍ ke̍lū yāmɛ̍i̍ tē ā chō pɛ̍ hi̍o̍u̍wɔ̄ɔ̍ lāchī a̍ tīīnda᷄ŋndo̍ nɔ̄ɔ̍ o̍ Ki̍li̍tī ni̍ŋ. Lā 
sīna̍ pɛ̍ŋgu̍ māā Chi̍i̍sū Ki̍li̍tī cho̍ dīōm pīlɛ̍ a̍ nya̍. Mɛ̄ɛ̍ ni᷅ŋ dɔ̍ɔ̍ wānā pi̍la̍ mī nūm 
ki̍lu̍lu̍ŋ ya᷅mɛ̍i̍ māā a̍ bu̍mba̍ Ki̍li̍ti̍ tīīnda᷄ŋndo̍. 

6I̍ nɔ̍ o̍ kɔ̄l māā nya̍ pi̍la̍ lā nɔ̄lā mī lā sāālu̍ŋ māā na̍a̍ na̍a̍ ŋ̄ būmba̍ le̍. Wānāā 
Chi̍i̍sū ve᷅m māā hɔ̄ltē ndɔ̄ wa̍ na̍a̍ ŋ̄ chō kpe̍e̍kpe̍i̍ ni̍. 

7Ŋ̄ chō Mɛ̄lɛ̄ka̍ pīɛ̄ī le̍ nya̍ māā lā to̍sā īsɔ̄ɔ̍ o̍ īsɔ̄ɔ̍ wɔ̍ɔ̍ŋ te̍. Kɛ̍ ndu̍yɛ̍, ō cho̍ 
ma̍chu̍a̍ā mī ŋ̄ wa̍ pīɛ̄īle̍ŋ nde᷅ŋ le̍ hāli̍ su̍e̍e̍ māā wāŋnda̍ ā chu̍a̍ na̍a̍ māā ŋ̄ chō 
wānāā Chi̍i̍sū ve᷅m māā hɔ̄ltē ndɔ̄ wa̍ le̍. Ŋ̄ chō māchūāā pīɛ̄īle̍ŋ le̍ hāli̍ kpe̍ŋ mī 
lā tōsa̍ o̍ cho̍ tōnya̍a̍ sa̍kpō le̍ tōsāa̍ wo̍, ā yɔ᷄ŋ bɛ̍ɛ̍ mī wāŋnda̍ yīya̍ŋ māā ŋ̄ būmba̍. 

8Kāni̍ fo̍ndōle̍, ŋ̄ nɔ̍lā mī ŋ̄ tōsa̍ nyɛ̄ o̍ nyɛ̄ o̍ cho̍ o̍ nɛ̄i̍ tōnya̍ chōo̍ le̍ wo̍ le̍. Nyɛ̄ o̍ 
nyɛ̄ na̍a̍ ŋ̄ chō tōsā, ŋ̄ chō ndu̍ tōsā le̍ tōnya̍ Mɛ̄lɛ̄ka̍a̍. 

9Mī na̍a̍ na̍a̍ ŋ̄ nɔ̍ bɛ̍ɛ̍ kpa̍a̍yā le̍, kɛ̍ tē nya̍ sɔ̄la̍ kpāāyāa̍ pɛ̍, ŋ̄ na᷄ŋ kɔ̄l. Ndu̍yɛ̍, ŋ̄ 
chō Mɛ̄lɛ̄ka̍ pīɛ̄īyo̍, māā mī lā lo̍ o̍ ko̍ŋ mī lā sīmnu᷄ŋ wa̍nāā sa̍kpō o̍ lāāla᷄ŋ nyāa̍ 
ni᷄ŋ. 

10Le̍ sa̍bū ya̍ I̍ cho̍ nya̍ he̍ī dīmūllo̍ o̍ yāu̍wo̍ ni᷄ŋ pɛ̍ŋgu̍ ya̍ I̍ cho̍ wɔ̍ ho̍ō nya̍ tɛ̄ɛ̄ŋ 
te̍ wo̍ cho̍ ni̍, māā tē I̍ hi᷅ŋ pɛ̍, lā to̍sā mī I̍ bi̍ī nya̍ kpa̍u̍ kpa̍u̍ le̍. Kāni̍ fo̍ndōle̍, 
Māsānɔ̄ɔ̍ Mɛ̄lɛ̄ka̍ ō ke̍ ya̍ kpāāyā ko̍ŋ, ndu̍ yɔ̍nūŋ ni̍ māā kpāāyāa̍ le̍ nya̍ sīmīo̍o̍ 

o̍ lāāla᷄ŋndo̍ chōo̍ nyɛ̍ kɛ̄ndɛ̄ yi̍. Ō cho̍ kpa̍āya̍ fa̍ŋa̍ nya̍ o̍ lāāla᷄ŋ nya̍ nɔ̄ wo̍ chōo̍ 
le̍. 

11Dīōmndā mɛ̄ɛ̄lāāla̍ŋ la̍ cho̍ ni᷅ŋ la᷅ŋ le̍ nya̍ chōŋgɔ᷄ŋndo̍ ni̍, chāāŋāā nīa̍a̍. Mɛ̄ɛ̍ lā 
īdīi̍. Lā kīndi̍ ki̍ndi̍ le̍ wāa̍ sa̍kpō. Lā pu̍ɛ̍ɛ̍ŋ si̍lālā nīla̍ŋ te̍. O̍ ko̍ŋ kɔ̍ɔ̍lī, lā wa̍ 
di̍ōmndo̍ ō pīlɛ̍. Kɔ̄l nyūlōo̍ ō wa̍ nya̍ tɛ̄ɛ̄ŋ vēllāa̍ vēllē. Mbɔ̄ Mɛ̄lɛ̄ka̍ o̍ ka̍a̍la̍ na̍a̍ 
mbō kē na̍a̍ kɔ̄l nyūlōo̍ wo̍, ō wa̍ la̍tu̍lu̍ a̍ nya̍ fɔ̍. 

12Lā wa̍ yi᷅la᷅ŋndo̍ o̍ kāālāa̍ ni᷄ŋ māā wānāā lāāla᷄ŋ o̍ Chi̍i̍sū ni̍ŋ. 

13Wānāa̍ Mɛ̄lɛ̄ka̍a̍ a̍ cho̍ na̍ŋ nda̍ fa̍ū ā yi᷄l nya̍ kpo̍u̍. 

14Mbɔ̄ Māsānɔ̄ɔ̍ Chi̍i̍sū Ki̍li̍tī ō yīya̍ŋ nya̍ chōo̍ fɔ̍. Ndu̍yɛ̍, kāāla̍ Mɛ̄lɛ̄ka̍a̍ a̍ chānjɛ̍ī 
Nyi̍na̍ Kāsīo̍o̍ ī wa̍ a̍ nya̍ la̍tu̍lu̍ kpo̍u̍. 

Kāle̍e̍sīāŋnda̍ 

Kāle̍e̍sīāŋnda̍ 1 

1-2Ya̍ Pɔ̍ɔ̄, ya̍ cho̍ ho̍ō wāna̍ Chi̍i̍sū ve᷅m māā hɔ̄ltē ndɔ̄ wo̍, ya̍ cho̍ yāu̍wo̍ ho̍ō 
pōōnyīa̍a̍ ni̍. I̍ cho̍ ndu̍ pōōnyīa̍a̍ nāa̍ nya̍ ku̍ndālā wānāā lāāla᷄ŋnda̍ chūā nya̍ cho̍ 
o̍ būŋgɛ̄ī Kāle̍e̍sīāve̍ ni᷄ŋ nda̍. Ya̍ ni̍, na̍a̍ chāāŋāā nīāā wa̍nāā lāāla᷄ŋnda̍ ā na̍a̍ ŋ̄ 
chō na̍ŋ nda̍ kpo̍u̍, ŋ̄ yi᷄l nya̍ lāpi̍. Lā sīna̍ pɛ̍ŋgu̍ māā ō cho̍ wa᷅na̍ chi̍e̍e̍ le̍ hɛ̍li̍ ya̍ 
Pɔ̍ɔ̄ le̍ wāa̍ wāna̍ Chi̍i̍sū ve᷅m māā hɔ̄ltē ndɔ̄ wo̍ le̍. Ndu̍yɛ̍ ō cho̍ bɛ̍ɛ̍ wa᷅na̍ chi̍e̍e̍ 
le̍ nda̍ vēm le̍ ya̍ hɛ̄līo̍o̍ le̍ wāa̍ wāna̍ Chi̍i̍sū ve᷅m māā hɔ̄ltē ndɔ̄ wo̍ le̍. Chi̍i̍sū Ki̍li̍tī 
ni̍, a̍ Mɛ̄lɛ̄ka̍ Fi̍nyā nāa̍, o̍ mi̍ŋgi̍ Chi̍i̍sū yōōmū wo̍, nda̍ hɛ̍li̍ ya̍ le̍ wāa̍ wāna̍ Chi̍i̍sū 
ve᷅m māā hɔ̄ltē ndɔ̄ wo̍ ni̍. 

3I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāa̍ a̍ Māsānɔ̄ɔ̍ Chi̍i̍sū Ki̍li̍tī māā ā yīya̍ŋ nya̍ 
chōo̍, ndu̍yɛ̍ mā ke̍ nya̍ kɔ̄l nyūlōo̍ fɔ̍. 

4Ndu̍ Ki̍li̍ti̍ chɛ̍l ni̍ mbo̍ wū le̍ mbō sōli̍ na̍a̍ o̍ yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ ni᷄ŋ. 
Ō tōsa̍ he̍ī yɔ̄ŋi̍ na̍a̍ ŋ̄ hīo̍u̍ la̍chi̍ a̍ wāa̍ o̍ nīīlūlā yɔ̄ŋ wɔ̄ɔ̍ŋnda̍ŋ ni᷄ŋ mɛ̄ɛ̍ wāŋnda̍ 
te̍le̍ŋndo̍ ho̍ō a̍ cho̍ lēni᷄ŋ yɛ̍. Nyɛ̄ Mɛ̄lɛ̄ka̍ Fi̍nyā nāa̍ ndu̍ o̍o̍ hɛ̍na̍ŋ ndo̍, ndu̍ o̍ to̍sa̍ 
ko̍ŋ le̍ na̍a̍ ni̍. 

5Sāŋgālāa̍ ō kēnu̍ŋ Mɛ̍lɛ̄ka̍ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Yōōŋgū Kɛn̄dɛ ̍Mɛl̄ɛk̄a̍ chēle̍ŋ cho̍ le̍ 
6Nyɛ̄ nya̍ tōsa̍ wo̍ bīī ya̍ kɔ̄ndɔ̄fi̍li̍ bɔ̄ɔ̍. Mɛ̄lɛ̄ka̍ lāŋga̍ chu̍ā nya̍ le̍ mī lā wa̍ wānāā 
lāāla᷄ŋnda̍. Ō tōsa̍ he̍ī sa̍na̍a̍ o̍ kɛ̄ndɛ̄ī bɛ̍ndūī Ki̍li̍tī to̍sa̍l nya̍ ve̍ ni᷄ŋ. Mɛ̄lɛ̄ka̍ kōŋ 
ndu̍ nya̍ kāndu̍ ni᷅ŋ bɛ̍ɛ̍ ma̍lɔ̄ɔ̍ nu̍a̍ā le̍ yōōŋgū chēle̍ŋ ni̍? 

7Kɛ̍ o̍ sa̍na̍a̍ īsɔ̄ɔ̍ ni᷄ŋ, ō fūla̍ o̍ Yōōŋgū Kɛ̄ndɛ̍ Mɛ̄lɛ̄ka̍ na̍a̍ ŋ̄ dīmu̍l nya̍ o̍ tāse̍la̍ 
ndɔ̄ɔ̍ wo̍ kɔ̄ɔ̄lī, yōōŋgū o̍ yōōŋgū kɛ̄ndɛ̍ Mɛ̄lɛ̄ka̍ chēle̍ŋ cho̍ le̍. Le̍ sa̍bū ya̍ I̍ cho̍ 
dīōmnda̍ŋ nda᷅ŋ dīmīo̍o̍ wo̍ cho̍ ni̍, māā wānāā pūm ā chō nya̍ bōlle̍ hīŋndo̍. 
Ndu̍yɛ̍, Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō a̍ Ki̍li̍tī o̍kɔ̄ɔ̄, ndu̍ nda̍ hɛ̄na̍ŋ mā māŋga̍la̍ 
nyɛ̄ chēle̍ŋ ni̍. 

8Kɛ̍ ndu̍yɛ̍, ō fūla̍ o̍ Yōōŋgū Kɛ̄ndɛ̍ Mɛ̄lɛ̄ka̍ na̍a̍ ŋ̄ chɔ᷄m nya̍ wo̍ kɔ̄ɔ̄lī, ā yɔ᷄ŋ bɛ̍ɛ̍ āā 
na̍a̍ pi̍la̍a̍ ha̍ā ni̍, ndu̍yɛ̍ ā yɔ᷄ŋ bɛ̍ɛ̍ āā ki̍i̍la̍nɔ̍ Mɛ̄lɛ̄ka̍ o̍ chɛ̍ŋ ɛ̄chɛ̍nɛ̄ wo̍ ni̍, tē wānā 
o̍ wānā chɔ̍m nya̍ yōōŋgū chēle̍ŋ pɛ̍, wānā ko̍ŋ nu̍a̍ā o̍ ku̍ā o̍ fo̍ndāŋ nyɛ̄ nɛ̄īyāā 
fɛ̍ɛ̍ŋ fɛ̍ɛ̍ŋndo̍ fɔ̍. 

9I̍ mi̍ŋgī wɔ̍ sōndō o̍ nyɛ̄ na̍a̍ ŋ̄ chɔ᷄m ni᷅ŋ pāāndū wo̍ chōo̍. Ō fūla̍ o̍ Yōōŋgū Kɛ̄ndɛ̍ 
Mɛ̄lɛ̄ka̍ na̍a̍ ŋ̄ chɔ᷄m nya̍ o̍ tāse̍la̍ ndɔ̄ɔ̍ mi̍ lā chɛ̄l lo̍ kɔ̄ɔ̄lī, wānā o̍ wāna̍ chɔ̍m nya̍ 
yōōŋgū chēle̍ŋ te̍ŋge̍ŋ o̍ ko̍ŋ kɔ̍ɔ̍lī pɛ̍, nu̍a̍ā wānā ko̍ŋ kūā o̍ fo̍ndāŋ nyɛ̄ pālāa̍ 
nāa̍ Mɛ̄lɛ̄ka̍ dūāū wa̍nāā wɔ̄ɔ̍ŋnda̍ wa̍ fɔ̍. 

10Dīōmndā ya̍ I̍ so̍ō la᷅ŋ nda̍ŋ, lā chɔ᷄m ma̍chɔ̍māā nu̍a̍ā māā kīndī le̍ ya̍ I̍ cho̍ le̍ 
mī wāna̍ chi̍e̍e̍ chu̍a̍ ya̍ māā I̍ cho̍ wānā kɛ̍ndɛ̄ le̍. Ō cho̍ ke̍ŋ kpo̍so̍ŋ te̍. Mɛ̄lɛ̄ka̍ 
ya̍ I̍ hɛ̍na̍ŋ ni̍ mī ndu̍ pi̍la̍ di̍mi̍ māā I̍ cho̍ wānā kɛ̍ndɛ̄. Ndu̍yɛ̍, ō cho̍ ki̍ndī le̍ ya̍ I̍ 

cho̍ le̍ mī fu̍la̍ tɔ̍ɔ̍ ŋ̍wa᷅ŋndā chīe̍e̍ tɛ̍ɛ̄ŋ te̍. Kāni̍ fo̍ndōle̍, tē ya̍ i̍i̍ wa̍ wɔ̄ kīndīo̍o̍ le̍ 
mī fu̍la̍ tɔ̍ɔ̍ ŋ̍wa᷅ŋndā chīe̍e̍ tɛ̍ɛ̄ŋ pɛ̍, ya̍ i̍i̍ ve᷅ bu̍ɛ̍i̍ Ki̍li̍tī le̍. 

Chii̍s̍ū chɔm̍ Pɔɔ̍l̍ Yōōŋgū Kɛn̄dɛ ̍Mɛl̄ɛk̄a̍a̍ ni ̍
11Chāāŋāā nīa̍a̍, I̍ hɛ̍na̍ŋ nya̍ mī lā sīna̍ pɛ̄ŋgu̍ māā Yōōŋgū Kɛ̄ndɛ̍ Mɛ̄lɛ̄ka̍ ya̍ I̍ 
cho̍ ho̍ō wāŋnda̍ chɔ̄mndo̍ wo̍ māā ō cho̍ kɛ̍ɛ̍sīāā wāna̍ chi̍e̍e̍ le̍. 

12Ō cho̍ wa᷅na̍ chi̍e̍e̍ le̍ chɔ̍m ya̍ Yōōŋgū Kɛ̄ndɛ̍ Mɛ̄lɛ̄ka̍a̍ le̍, ndu̍yɛ̍ wāna̍ chi̍e̍e̍ 
pɛ̍ɛ̍ku̍ ya̍ ndu̍ le̍. Chi̍i̍sū Ki̍li̍tī pi̍la̍ kpe̍e̍kpe̍i̍ chɔ̍m ya̍ Yōōŋgū Kɛ̄ndɔ̄ɔ̍ ho̍ō ni̍. 

13Ā dīmu̍l nya̍ ni᷅ŋ a̍ ya̍ Pɔ̍ɔ̄ o̍kɔ̄ɔ̄, a̍ mɛ̄ɛ̍ ya̍ i̍i̍ to̍sā pa̍a̍ndū a̍ ku̍ndā wānāā lāāla̍ŋa̍a̍ 
Mɛ̄lɛ̄ka̍a̍ yɛ̍. Bōōndi̍i̍ ke̍ŋ I̍ wa̍ wɔ̄ Mɛ̄lɛ̄ka̍ pīɛ̄īyo̍ o̍ ka̍ā nāa̍ māChu̍ūwo̍ ni᷄ŋ. Nyɛ̄ 
pālāā bɛ̄ndū bɛ̍ndōo̍ pi̍la̍ ya̍ i̍i̍ tu̍sī nda̍ chōo̍ ni̍. I̍ wa̍ hīōūwɔ̄ɔ̍ lāchī a̍ kīndī bɛ̄ndū 
bɛ̍ndōo̍ pi̍la̍ le̍ ku̍ndā wānāā lāāla᷄ŋnda̍ tɛ̄ɛ̄mbūūwo̍. 

14Mi̍ I̍ ki̍ndī kpe̍e̍kpe̍i̍ le̍ ka̍ā fi̍nyāā nāā ma̍māa̍ pɛ̄ɛ̄ku̍ na̍a̍ wo̍ chūa̍a̍. Chāāŋāā 
nīāā Chu̍ūwa̍ ā na̍a̍ ŋ̍ si̍i̍ma᷅ŋ nda̍ ā ka̍ ka̍, I̍ wa̍ nda̍ lāchī a̍ Mɛ̄lɛ̄ka̍ pīɛ̄īyo̍ o̍ ka̍ā 
nāa̍ māChu̍ūwo̍ ni᷄ŋ. 

15Kɛ̍ o̍ ko̍ŋ ni̍ŋ kpo̍u̍, mi̍ Mɛ̄lɛ̄ka̍ tōsāl la̍ kɛ̄ndɛ̄i̍ ndūɛ̍i̍. Mbo̍ vēēlū ya̍ le̍ mī I̍ to̍sa̍ 
wa̍llo̍ le̍ ndu̍. Nda̍ a̍a̍ vi̍lu̍ wɔ̍ ya̍ bɛ̍ɛ̍ le̍ mi̍ Mɛ̄lɛ̄ka̍ tōsā he̍ī. O̍ ko̍ŋ kɔ̍ɔ̍lī, mi̍ bōōnde̍i̍ 
fūūlūū le̍ mī Mɛ̄lɛ̄ka̍ 

16chɔ᷄m ya̍ Po̍ ndɔ̄ɔ̍ le̍ mī I̍ si̍na̍ ndu̍ kɛ̍sɛ̍ kɛ̍sɛ̍. Ō tōsa̍ he̍ī le̍ mī I̍ chɔ̍m wānāa̍ cho̍ 
a̍ Chu̍ū le̍ wa̍ Yōōŋgū Ndɔ̄ Kɛ̍ndɔ̄ɔ̍. Ndu̍yɛ̍ I̍ nyu̍na̍ wa̍nā o̍ wānā o̍ bo̍o̍ndi̍i̍ ke̍ŋ le̍ 
mbō ke̍ ya̍ sīlā a̍ ndi̍ o̍kɔ̄ɔ̄ le̍. 

17Wānāa̍ wa̍ wānāā Chi̍i̍sū ve᷅m māā hɔ̄ltē ndɔ̄ ya̍ tāse̍ wa̍ bɛ̍ɛ̍, I̍ ku̍e̍ na̍a̍ nda̍ chūā 
Chūlu̍sɛ̄lɛ̄m le̍ mī ŋ̄ sūūki̍āŋ a̍ ndi̍ o̍kɔ̄ɔ̄ le̍. O̍ lɛ̄ŋndē Ālu̍e̍e̍bīāāle̍ŋ ni᷄ŋ ko̍ni̍ ya̍ I̍ 
ku̍ɛ̄ sa̍kpō ni̍. Chɔ̄nɔ᷄ŋndo̍ lo̍ŋ, mi̍ I̍ mi̍i̍ŋgū Dāma̍si̍kɔ̍ɔ̄ chi̍e̍e̍. 

18O̍ ko̍ŋ kɔ̍ɔ̍lī, mɛ̄ɛ̍ wɔ̄sīla̍ŋ lā hīōū lā yāa̍ mi̍ ku̍ā Chūlu̍sɛ̄lɛ̄m le̍ sūūki̍āŋndo̍ a̍ 
Pītɛ̍. Mɛ̄ɛ̍ ya̍ I̍ ku̍ɛ̄, na̍a̍ ndu̍ mi̍ ŋ̄ chīī lo̍ŋ pa̍lɛ̍i̍ tɔ̍ a̍ ī ŋūɛ̍ɛ̍nu̍. 

19Wā ya̍ I̍ wa̍ ko̍ŋ lo̍ŋ ndo̍, mɛ̄ɛ̍ na̍a̍ Chēmi̍si̍ mi̍ ŋ̄ chīīki̍āŋ, Māsānɔ̍ nāa̍ Chi̍i̍sū 
pɔ̄mbɔ̄ ndɔ̄. Ō fūla̍ o̍ ndu̍ kɔ̍ɔ̍lī, ŋ̄ chīīki̍āŋ ndɛ̍ na̍a̍ wānā che᷅le̍ŋ ō Chi̍i̍sū ve᷅m māā 
hɔ̄ltē ndɔ̄ wo̍ le̍. 

20Tōnya̍a̍ kɛ̍sɛ̍ kɛ̍sɛ̍ ya̍ I̍ cho̍ dīmīo̍o̍ ni̍. Le̍ Mɛ̄lɛ̄ka̍ kpe̍e̍kpe̍i̍ ya̍ cho̍ dīōmnda̍ŋ 
nda᷅ŋ dīmīo̍o̍ ni̍. Ō cho̍ la̍cho̍o̍ le̍. 

21O̍ ko̍ŋ kɔ̍ɔ̍lī, mi̍ I̍ ku̍ā o̍ chi̍o̍o̍ŋ ŋ̄ pūm o̍ būŋgɛ̄ī Si̍i̍lūīāve̍ ni᷄ŋ a̍ būŋgɛ̄ī Sīli̍i̍sīāāve̍. 

22Bōōndi̍i̍ ya̍ I̍ ku̍ɛ̄ ke̍ŋ lo̍ŋ nde̍, wānāā lāāla᷄ŋnda̍ o̍ ku̍ndālā yɛ̍ yɛ̍la̍ŋ ni᷄ŋ o̍ lɛ̄ŋndē 
Chūdi̍a̍āle̍ŋ ni᷄ŋ nda̍ a̍a̍ chi̍ wɔ̍ ya̍ lē pīlɛ̍ le̍. 

23Tɔ̍ɔ̍ ko̍ni̍ nda̍ a̍a̍ tu̍ɛ̍ī a̍ ya̍ o̍kɔ̄ɔ̄ ni̍. Kāni̍ fo̍ndōle̍, wāŋnda̍ wa̍ nda̍ dīmūllo̍ āā, 
“Lāŋu̍nɔ̍ wa̍ pāāndū na̍a̍ nyɛ̄ pālāa̍ tūsīo̍o̍ chōo̍ wo̍, ndu̍ bɛ̍ɛ̍ ō chō ni᷅ŋ wāŋnda̍ 
chɔ̄mndo̍ a̍ Chi̍i̍sū tīīnda᷄ŋndo̍ o̍kɔ̄ɔ̄, sūɛ̍i̍ o̍ wa̍ kīndīo̍o̍ le̍ tɛ̄ɛ̄mbūūwo̍ ve̍.” 

24O̍ he̍ī ni᷄ŋ, mi̍ wāŋnda̍ sāŋgālā Mɛ̄lɛ̄ka̍ le̍ wa̍li̍ o̍ to̍sa̍ o̍ yōōmū nūu̍ ni᷄ŋ ndo̍. 

Kāle̍e̍sīāŋnda̍ 2 

Wānāā Chii̍s̍ū ve᷅m hɔl̄tē ndɔ ̄wa̍ chɛl̄a᷅ŋ a̍ pɛɛ̄k̄u̍ Pɔɔ̍ ̄wo̍ 
1Mɛ̄ɛ̍ wɔ̄sīla̍ŋ lā hīōū tɔ̍ a̍ lā hīɔ̍ɔ̍lu̍, mi̍ I̍ mi̍i̍ŋgū Chūlu̍sɛ̄lɛ̄m na̍a̍ Ba̍a̍na̍bāā. Wāa̍ 
kɔ̄la̍ŋ, mi̍ ŋ̄ kūā a̍ po̍ chu̍a̍ pīāāndōo̍ kɔ̄ɔ̄lī, dīōla̍ŋ āā, Ta̍i̍tɔ̄ɔ̄. 

2Kāni̍ fo̍ndōle̍, Mɛ̄lɛ̄ka̍ chɔ̍m ya̍ ni̍ māā ya̍ I̍ kɔ̍. Mɛ̄ɛ̍ na̍a̍ ŋ̄ fūūlu̍u̍, mi̍ I̍ bi̍ī 
bɔ̄ŋa᷅ŋndo̍ a̍ lāŋgba̍ā kālla̍ o̍ ku̍ndā wānāā lāāla᷄ŋnda̍ chōo̍ na̍a̍ kpe̍e̍le̍. Mi̍ I̍ 
do̍u̍nu᷄ŋ nda̍ ko̍na̍ kpo̍lo̍to̍to̍ a̍ mɛ̄ɛ̍ ya̍ I̍ wa̍ wānāa̍ cho̍ a̍ Chu̍ū le̍ wa̍ Yōōŋgū 
Kɛ̄ndɛ̍ Mɛ̄lɛ̄ka̍ dīmūllo̍ yɛ̍. Kāni̍ fu̍u̍le̍ yɔ̄ŋi̍ wa̍li̍ o̍ wa̍li̍ ya̍ I̍ cho̍ tōsāa̍ kpo̍u̍, ndu̍ 
o̍o̍ si̍mnu᷄ŋ nyɛ᷅ fo̍ndō fu̍u̍. 

3Mi̍ chē bɛ̍ɛ̍ chāa̍ŋ nūu̍ Ta̍i̍tɔ̄ɔ̄ ō na̍a̍ ŋ̄ kūɛ̄ wo̍ ndu̍ Kīli̍kīi̍nɔ̍ɔ̍ o̍ cho̍ ni̍, kɛ̍ lāŋgba̍ā 
kālla̍ ā be᷄ŋ ndu̍ chōo̍ māā mɛ̄ɛ̍ mbō sɔ̄la̍ hīvīo̍o̍ o̍ chīɛ̄ī kɔ̄ɔ̄lī ka̍ŋga̍la̍ŋ te̍. 

4Kāni̍ fo̍ndōle̍, pūa̍a̍ ā pūm ā wa̍ o̍ ku̍ndā wānāā lāāla᷄ŋnda̍ tɛ̄ɛ̄ŋ nda̍ a̍a̍ hɛ̍na̍ŋ le̍ 
ndu̍ hīvīo̍o̍. Pūa̍a̍ ha̍ā ā ve̍ wa̍nāā lāāla᷄ŋ le̍kɛ̍ndɛ̍ī le̍, kɛ̍ ma̍ kɛ̄si᷄ŋ o̍ hɔ̄l māā ā chō 
wānāā lāāla᷄ŋ. 

5Kɛ̍ fo̍ndāŋ o̍ fo̍ndāŋ ŋ̄ ke̍ nda̍ le̍. Kāni̍ fo̍ndōle̍, na̍a̍ ŋ̍ hɛ̍na̍ŋ mī ŋ̄ mānda̍ Yōōŋgū 
Kɛ̄ndɛ̍ Mɛ̄lɛ̄ka̍a̍ nyɛ̄ kɛ̄ndɛ̍ī le̍ nya̍, yɔ̄ŋi̍ nda̍ a̍a̍ mu̍u̍li̍āŋ ndu̍ a̍ chōōla̍ŋ. 

6Mbo̍ lō o̍ ko̍ŋ le̍nde̍, wānāā kpe̍e̍kpe̍i̍ wāŋnda̍ yīya̍ŋ māā nda̍ cho̍ pāālē kɔ̄ɔ̄le̍ŋ 
le̍ ku̍ndā wānāā lāāla᷄ŋnda̍ wa̍, ō pīlɛ̍ bɛ̍ɛ̍ di̍mu̍l la̍ nu̍a̍ā āā, “Pɔ̍ɔ̄, nūm o̍o̍ nɔ̍ mā 
di̍mu̍l wāŋnda̍ he̍ī ndo̍ō, kɛ̍, a̍ di̍mi̍ le̍. Le̍la̍ŋ to̍sa̍ nu̍a̍ā le̍,” ō pīlɛ̍ bɛ̍ɛ̍ di̍mi̍ le̍nde̍ 
le̍. Ā wa̍ ā vēēlāā māā nda̍ wa̍ wānāa̍ wa̍ lātūlu̍ a̍ Chi̍i̍sū o̍ tāse̍la̍ ndɔ̄ɔ̍ wa̍ ni̍. Kɛ̍ 
ndu̍yɛ̍ ya̍ ya̍ I̍ chu̍e̍ ko̍ŋ nyɛ᷅ o̍ nyɛ̄ le̍. Ō ya̍ I̍ si̍nā wo̍ ko̍ni̍ cho̍ ni̍ māā Mɛ̄lɛ̄ka̍ ndu̍ 
nyɔ̄ɔ̍ ō pīlɛ̍ kpe̍ na̍a̍ ŋ̄ chō ndu̍ o̍ hɔ̄l ni̍. 

7I̍ yɔ̍ŋ ndɔ̍ ha̍ndɔ̄ɔ̄ nda̍ hēndu̍ nyɛ᷅ o̍ nyɛ̄ o̍ Yōōŋgu̍ Kɛ̄ndɛ̍ Mɛ̄lɛ̄ka̍a̍ ya̍ I̍ pɛ̍ɛ̍ku̍ 
wāŋnda̍ wo̍ chōo̍ le̍ wo̍ le̍, kɛ̍ nda̍ pi̍la̍ ka̍lāa̍ kpe̍e̍kpe̍i̍, ma̍ sāālu᷄ŋ māā mɛ̄ɛ̍ 
Mɛ̄lɛ̄ka̍ dīmu̍l Pītɛ̍ le̍ mī Pītɛ̍ di̍mu̍l wāŋnda̍ Yōōŋgū Ndɔ̄ Kɛ̍ndɔ̄ɔ̍ yɛ̍, le̍nde̍ ko̍ni̍ 
o̍ di̍mu̍l la̍ le̍ mī di̍mu̍l wāŋnda̍ Yōōŋgū Ndɔ̄ Kɛ̍ndɔ̄ɔ̍ ni̍. Pītɛ̍ Mɛ̄lɛ̄ka̍ vēm le̍ mbō 
dīmu̍l Chu̍ūwa̍ Yōōŋgū Kɛ̄ndɛ̍ Mɛ̄lɛ̄ka̍a̍ ni̍. Ya̍ yɛ̍, mbo̍ vīām ya̍ le̍ mī I̍ di̍mu̍l 
wānāa̍ cho̍ a̍ Chu̍ū le̍ wa̍. 

8Kāni̍ fo̍ndōle̍, ma̍ sāālu᷄ŋ māā Mɛ̄lɛ̄ka̍ wa̍ wa̍llo̍ a̍ Pītɛ̍ Chu̍ūwa̍ tɛ̄ɛ̄ŋ māā wāna̍ o̍ 
ve᷅m māā hɔ̄ltē ndɔ̄ wo̍, māā Mɛ̄lɛ̄ka̍ kōŋ ko̍ni̍ wa̍ wa̍llo̍ a̍ ya̍ wa̍nāa̍ cho̍ a̍ Chu̍ū 
le̍ wa̍ tɛ̄ɛ̄ŋ māā wāna̍ o̍ ve᷅m māā hɔ̄ltē ndɔ̄ wo̍ ni̍. 

9Wānāā wāŋnda̍ yīya̍ŋ māā nda̍ kpe̍e̍kpe̍i̍ cho̍ pāālē kɔ̄ɔ̄le̍ŋ le̍ ku̍ndā wānāā 
lāāla᷄ŋnda̍ ni̍ wa̍, Chēmi̍si̍ ni̍, a̍ Pītɛ̍, a̍ Chɔ᷄ŋ, ma̍ sīnā ndi̍ pɛ̄ŋgu̍ māā Mɛ̄lɛ̄ka̍ ke̍ ya̍ 
wa̍llo̍ ho̍ō ni̍. Le̍ he̍ī, mi̍ ŋ̄ yīla᷅ŋ a̍ lābā na̍a̍ nda̍ā, le̍ chɔ̄mndo̍ māā dīōm nāā cho̍ 
ō pīlɛ̍. Mi̍ ŋ̄ chɛ̄la᷅ŋ na̍a̍ nda̍ā māā ya̍ ni̍ a̍ Ba̍a̍na̍bāā, māā na̍a̍ ŋ̍ nɔ̍ le̍ kɔ̄la̍ŋ wānāa̍ 

cho̍ a̍ Chu̍ū le̍ wa̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍ ni̍, ndu̍yɛ̍ māā mī nda̍ nda̍ kɔ̍ 
dīmūl Chu̍ūwa̍. 

10Ō nda̍ a̍a̍ ye̍e̍ma̍ na̍a̍ le̍ tōsāa̍ wo̍ ko̍ni̍ cho̍ ni̍, māā na̍a̍ ŋ̄ wa̍ hi̍o̍u̍wɔ̄ɔ̍ lāchī a̍ 
lōōnɔ᷄ŋndo̍ le̍ mālāa̍ yɔ̄ŋgōo̍ le̍ wānāā tāmbɛ̍i̍ya̍, a̍ cho̍ nda̍ tɛ̄ɛ̄ŋ o̍ ku̍ndālā wānāā 
lāāla᷄ŋnda̍ tɛ̄ɛ̄ŋ nda̍. Ndu̍yɛ̍, māā ya̍ bɛ̍ɛ̍ wa̍li̍ ya̍ I̍ hɛ̍na̍ŋ to̍sāa̍ kpe̍e̍kpe̍i̍yo̍ cho̍ yɛ̄ 
ko̍ŋ ni̍. 

Pɔɔ̍ ̄dim̍u̍l Pītɛ ̍māā ō tōsa̍ su̍ɛi̍ ̍kɛn̄dɛ ̍le̍ 
11Kɛ̍ o̍ ko̍ŋ kɔ̍ɔ̍lī, mɛ̄ɛ̍ Pītɛ̍ hi᷅ŋ A̍ŋti̍ɔ̍ɔ̄ chi̍e̍e̍ bo̍o̍ndi̍i̍ pi᷅lɛ̍, mbo̍ tōsā sūɛ̍i̍ pi᷅lɛ̍ ndi̍ i̍i̍ 
ni̍ŋ kpo̍so̍ŋ te̍. Mɛ̄ɛ̍ o̍ hi᷅ŋ A̍ŋti̍ɔ̍ɔ̄, ndu̍ pi̍la̍ chɛ̄lɔ̄ɔ̍ nda̍ wānāā lāāla᷄ŋnda̍ a̍ cho̍ a̍ 
Chu̍ū le̍ wa̍ mā dīā nyɛ̍ dīa̍a̍ nāa̍ pi᷅lɛ̍. Lɔ̍ɔ̍ lɔ̍ɔ̍ ni᷅ŋ nyɛ̄ dīa̍a̍ dīo̍o̍ nda̍ nda̍. 

12Kɛ̍, mi̍ ī yɔ̄nu᷄ŋ a̍ bōōndi̍i̍ pi᷅lɛ̍, mi̍ pūa̍a̍ ā pūm ā cha᷄ŋ o̍ Chēmi̍si̍ lo̍ ma̍ hūŋ 
A̍ŋti̍ɔ̍ɔ̄. Mɛ̄ɛ̍ pūa̍a̍ ha̍ā fūūlu̍u̍ dɔ̍ɔ̍, mi̍ Pītɛ̍ pɛ̍ŋgi̍ bɛ̍ɛ̍ nyɛ̍ dīa̍a̍ dīo̍o̍ lātūlu̍ nda̍ 
wānāā lāāla᷄ŋnda̍ ha̍ā a̍ cho̍ a̍ Chu̍ū le̍ wa̍. Ndu̍ o̍o̍ chi̍ɛ̍ɛ̄li̍āŋ ndɛ̍ bɛ̍ɛ̍ a̍ nda̍ māā 
pāāndū le̍. Le̍ sa̍bū ndu̍ o̍o̍ to̍sa̍ le̍nde̍ wo̍ cho̍ ni̍ māā sīōōŋnde̍ wa̍ ndu̍. Ō wa̍ 
sīōōŋnde̍ le̍ Chu̍ūwa̍ a̍ si̍m lēni᷄ŋ o̍ kālā ka̍la̍ māā mɛ̄ɛ̍ mā hīvi̍ wānāā lāāla᷄ŋnda̍ 
a̍ cho̍ a̍ Chu̍ū le̍ wa̍ o̍ chīɛ̄ī kɔ̄ɔ̄lī mālāŋ nda̍ sīmnūŋ wa̍nāā lāāla᷄ŋ nda̍ le̍kɛ̍ndɛ̍ī 
ya̍. 

13Mɛ̄ɛ̍ Pītɛ̍ kɛ̍ɛ̍ le̍ nyɛ̄ dīa̍a̍ dīo̍o̍ nda̍ wānāā lāāla᷄ŋnda̍ ha̍ā, mi̍ Chu̍ūwa̍ ā pīli̍a̍ā 
nda̍ bɛ̍ɛ̍ a̍ tu̍āl Pītɛ̍ kɔ̄ɔ̄lī a̍ ka̍ā kōŋ. Ndu̍yɛ̍ ā sīna̍ cha̍la̍ŋ māā nda̍ a̍a̍ nɔ̍ mā tōsā 
le̍nde̍ kpo̍so̍ŋ te̍. Ba̍a̍na̍bāā bɛ̍ɛ̍ le̍nde̍ ko̍ni̍. 

14Mɛ̄ɛ̍ ya̍ I̍ sa̍a̍lu̍ŋ nda̍ o̍ he̍ī tōsāa̍ mi̍ di̍mūl Pītɛ̍ kpe̍nde̍ke̍le̍ māā sūɛ̍i̍ o̍ to̍sa̍ ve̍, 
ī ni᷄ŋ kpo̍so̍ŋ te̍. Kāni̍ fo̍ndōle̍, mi̍ I̍ si̍nā ndi̍ māā nyɛ̄ nda̍ tōsa̍ wo̍ bɛ̄nda̍ a̍ mɛ̄ɛ̍ 
Yōōŋgū Kɛ̄ndɛ̍ Mɛ̄lɛ̄ka̍a̍ dīmi̍ yɛ̍ le̍. Mi̍ I̍ di̍mūl Pītɛ̍ wānāā lāāla᷄ŋnda̍ kpo̍u̍ o̍ hɔ̄l 
lo̍ŋ a̍a̍, “Pītɛ̍, Chu̍ūnɔ̄ɔ̍ ŋ̄ chō ni̍. Kɛ̍, bōōndi̍i̍ ŋ̄ wa̍ wānāa̍ cho̍ a̍ Chu̍ū le̍ wa̍ tɛ̄ɛ̄ŋ 
nde̍, ma̍ māl ka̍ā māChu̍ūwo̍ chūa̍a̍. Kɛ̍ o̍ su̍ŋ su̍ŋndo̍ ho̍ō ni᷄ŋ a̍ mu̍li̍ŋ vɛ̍lɛ̄. Mɛ̄ɛ̍ 
dīmīo̍o̍ ŋ̄ dīmi̍ ko̍ŋ ni̍ māā, mɛ̄ɛ̍ mī wānāa̍ cho̍ a̍ Chu̍ū le̍ wa̍ ā chu̍a̍ ka̍ā 
māChu̍ūwo̍ mālāŋ nda̍ sīmnūŋ wa̍nāā lāāla᷄ŋnda̍. Vɛ᷅ ma̍ wā he̍ī tōsāa̍?” 

O̍ tīīnda᷄ŋndo̍ nɔɔ̄ ̍niŋ᷄ wānā sim̍nūŋ wa̍nā sa̍kpō Mɛl̄ɛk̄a̍ o̍ hɔl̄ ni ̍
15Na̍a̍ na̍a̍ Chu̍ūwa̍ na̍a̍ ŋ̄ chō ni̍. Ŋ̄ cho̍ mɛ̄ɛ̍ wānāa̍ cho̍ a̍ Chu̍ū le̍ wa̍ chō yɛ̍ le̍. 
Nda̍ nda̍ ŋ̄ chu̍a̍ nda̍ māā wānāā yɔ̄ŋ wɔ̄ɔ̍ŋ. 

16Kɛ̍ ndu̍yɛ̍, na̍a̍ Chu̍ūwa̍ na̍a̍ ŋ̍ la̍a̍la̍ŋ o̍ Chi̍i̍sū ni̍ŋ nda̍, ŋ̄ sīnā ndi̍ wa̍la̍ŋ māā ō 
cho̍ le̍ sāwāla̍ nāāla̍ŋ chūāā le̍ Mɛ̄lɛ̄ka̍ sīīŋgūū wa᷅ŋndo̍ wānā sa̍kpō ndu̍ o̍ hɔ̄l te̍. 
Māā le̍ tīīnda᷄ŋndo̍ dɔ̄wɔ̄ɔ̍ o̍ Chi̍i̍sū Ki̍li̍tī ni̍ŋ Mɛ̄lɛ̄ka̍ sīīŋgūū wa᷅ŋndo̍ wānā sa̍kpō 
ndu̍ o̍ hɔ̄l ni̍. Le̍ sa̍bōo̍ ho̍ō na̍a̍ bɛ̍ɛ̍ na̍a̍ ŋ̄ dɔ̄ū tīīnda᷄ŋ nāa̍ o̍ Chi̍i̍sū Ki̍li̍tī ni̍ŋ ni̍, le̍ 
mī Mɛ̄lɛ̄ka̍ sīīŋgu̍u̍ na̍a̍ wānāā sa̍kpō Mɛ̍lɛ̄ka̍ o̍ hɔ̄l. Ō cho̍ lɛ̍ sāwāla̍ nāāla̍ŋ chūāā 
le̍ na̍a̍ ŋ̄ tīīnda̍ŋ te̍. Kāni̍ fo̍ndōle̍, wānā o̍ wānā si̍mnūŋ wa̍nā sa̍kpō Mɛ̄lɛ̄ka̍ o̍ hɔ̄l 
o̍ sāwāla̍ nāāla̍ŋ chūa̍a̍ ni᷄ŋ te̍. 

17Ndu̍yɛ̍, ŋ̄ lāāla̍ŋ māā le̍ mɛ̄ɛ̍ na̍a̍ ŋ̄ dɔ̄ū tīīnda᷄ŋ nāa̍ o̍ Ki̍li̍tī ni̍ŋ yɛ̍ Mɛ̄lɛ̄ka̍ chō 
na̍a̍ sīīŋgūū wānāā sa̍kpō ndu̍ o̍ hɔ̄l ni̍. Kɛ̍, ŋ̄ dīmi᷅ŋ ndɔ̍ nu̍a̍ā māā mi̍ chē bɛ̍ɛ̍ mi̍ 

ŋ̄ dūāū tīīnda᷄ŋ nāa̍ o̍ Ki̍li̍tī ni̍ŋ, kɛ̍ o̍ ko̍ŋ kɔ̍ɔ̍lī, mī Mɛ̄lɛ̄ka̍ kɛ̄ɛ̍ le̍ na̍a̍ sīīŋgūūwo̍ 
wānāā sa̍kpō ndu̍ o̍ hɔ̄l, o̍ ko̍ŋ kɔ̍ɔ̍lī, mī ŋ̄ sīmnu᷄ŋ wa̍nāā yɔ̄ŋ wɔ̄ɔ̍ŋ Mɛ̄lɛ̄ka̍ o̍ hɔ̄l 
lātūlu̍ na̍a̍ wānāa̍ cho̍ a̍ Chu̍ū le̍ wa̍ le̍ mɛ̄ɛ̍ na̍a̍ ŋ̄ kɛ̄ɛ̍ le̍ sāwāla̍ nāāla̍ŋ chūa̍a̍ yɛ̍. 
Tē ī yɔ̄nu̍ŋ le̍nde̍ pɛ̍, vɛ̄ɛ̄ na̍a̍ ŋ̄ yīyāŋ yɛ̍? Ŋ̄ yi̍yāŋ nu̍a̍ā māā Ki̍li̍tī to̍sa̍ mi̍ ŋ̄ tōsā 
yɔ̄ŋ wɔ̄ɔ̍ŋndo̍ le̍? Mbɔ̄ Mɛ̄lɛ̄ka̍ tu̍ɛ̍ī bɛ̍ɛ̍ kpo̍so̍ŋ te̍. Kāni̍ fo̍ndōle̍, ŋ̄ sīnā cha̍la̍ŋ 
māā Ki̍li̍tī pi̍la̍ to̍sā kpo̍so̍ŋ mī wāŋndo̍ tōsa̍ yɔ̄ŋ wɔ̄ɔ̍ŋndo̍ le̍. 

18Le̍la̍ŋ, wāna̍ ma᷅l ho̍ō ti̍i̍nda᷄ŋndo̍ dɔ̄wɔ̄ɔ̍ o̍ sāwāla̍ nāāla̍ŋ chūa̍a̍ ni᷄ŋ ndo̍, o̍ ko̍ŋ 
kɔ̍ɔ̍lī, mbō dɔ̄ū tīīnda᷄ŋ ndɔ̄ɔ̍ o̍ Ki̍li̍tī ni̍ŋ le̍ mī Mɛ̄lɛ̄ka̍ sīīŋgu̍u̍ ndu̍ wānā sa̍kpō 
ndu̍ o̍ hɔ̄l lo̍, tē wānā ko̍ŋ chɛ᷄ŋ vɛ̍lɛ̄ pɛ̍ mbō mīīŋgu̍ tīīnda᷄ŋndo̍ dɔ̄wɔ̄ɔ̍ o̍ sāwāla̍ 
na̍a̍lā māChu̍ūla̍ŋ ni᷄ŋ pɛ̍, mɛ̄ɛ̍ ndu̍ kpe̍e̍kpe̍i̍ bɛ̍ɛ̍ cho̍ wāna̍ yɔ̄ŋ wɔ̄ɔ̍ŋndo̍ ni̍. 

19I̍ chɔ᷅m ndɔ̍ nya̍ a̍ sāwāla̍ nāāla̍ŋ o̍kɔ̄ɔ̄. Sāwāla̍ la̍ŋ la̍ di̍mi̍ ni̍ māā le̍ mī wāŋndo̍ 
sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l mɛ̄ɛ̍ mbō chu̍a̍ sāwāla̍ŋ mɛ̄ɛ̍ la̍ cho̍ kpo̍u̍ māā 
wāna̍ chu̍e̍ la̍ŋ te̍ ō sɔ̄la̍ pīɔ̍mndo̍ mɛ̄ɛ̍ sāwāla̍ŋ lā dīmi̍ yɛ̍. Ya̍ yɛ̍, I̍ nɔ̍lā la̍ŋ chūā 
le̍. Le̍ he̍ī, I̍ cho̍ ni᷅ŋ māchūāā māā wānā vi̍lɛ̍i̍. Ndu̍yɛ̍, sāwāla̍ŋ la̍ to̍sa̍ ke̍ŋ ni̍. Tē 
ō wa̍ yɛ̄ le̍nde̍ pɛ̍, mɛ̄ɛ̍ I̍ cho̍ lɛ̍ o̍ sāwāla̍ŋ nda᷅ŋ bɛ̄ŋgu̍ le̍, le̍ hāli̍ kpe̍ŋ mī I̍ ku̍ɛ̄ o̍ 
nɛ̄i̍ Mɛ̄lɛ̄ka̍ hɛ̄na̍ŋ ya̍ mī ku̍ɛ̄ wo̍ chōo̍. 

20Sāwā na̍a̍ dīmi̍ māā I̍ nɔ̍ mī sɔ̍la̍ pīɔ̍mndo̍ kāni̍ fo̍ndōle̍, māā I̍ tɛ̍ɛ̍mbu̍u̍ sāwāa̍. 
Kɛ̍ ndu̍yɛ̍, mi̍ wānā wu᷅ o̍ fo̍ndāŋ nūu̍, ndu̍ cho̍ māā Ki̍li̍tī ni̍. Tē ō wa̍ yɛ̄ le̍nde̍ pɛ̍, 
mɛ̄ɛ̍ ya̍ vi᷅ ko̍ŋ o̍ yɔ̄m sīŋgāfīlāa̍ chōo̍ ni̍. Le̍la̍ŋ, yōōmū ya̍ cho̍ ni᷅ŋ ho̍ō wo̍, I̍ cho̍ 
lɛ̍ ndu̍ o̍ kpāāya̍ nī ni̍ŋ te̍. O̍ kpāāya̍ Ki̍li̍tīo̍o̍ ni᷄ŋ ya̍ I̍ cho̍ ni᷅ŋ yōōmū ni̍. O̍ Po̍ 
Mɛ̄lɛ̄ka̍a̍ ni᷄ŋ ya̍ dɔ̍ū ni᷅ŋ tīīnda᷄ŋ nūu̍ le̍ wāa̍ yōōmū ni̍. Kāni̍ fo̍ndōle̍, ndu̍ chɛ̍l ni̍ 
mbo̍ wū le̍ ya̍ le̍ mɛ̄ɛ̍ o̍ ka̍a̍la̍ ya̍ yɛ̍. 

21Le̍la̍ŋ, ō cho̍ sa̍wāa̍ chūa̍a̍ le̍ to̍sā mī wānā si̍mnu᷄ŋ wānā sa̍kpo̍ Mɛ̄lɛ̄ka̍ o̍ hɔ̄l te̍. 
Tē sāwāa̍ chūa̍a̍ ō sīīŋgūū pɛ̍ wa᷅ŋndo̍ wānā sa̍kpo̍ Mɛ̄lɛ̄ka̍ o̍ hɔ̄l, mɛ̄ɛ̍ Ki̍li̍tī vi̍nu᷄ŋ 
fo̍ndō fu̍u̍ wa᷅. Le̍la̍ŋ, ya̍ ya̍, Kɛ̄ndɛ̄i̍ Mɛ̄lɛ̄ka̍ tōsa̍l la̍ ve̍, I̍ tɛ̍ɛ̍mbūū ndi̍ kpo̍so̍ŋ te̍. 

Kāle̍e̍sīāŋnda̍ 3 

Sāwāla̍ŋ chūa̍a̍ a̍ Chii̍s̍ū Kil̍it̍i ̍tīīnda᷄ŋndo̍ o̍ kūɛɛ̍n̍ɛ?̍ 
1Dīɔ̄mīī māāvɛ̄ɛ̄ nya̍ Kāle̍e̍sīāŋnda̍ lūɛ̄ī yɛ̄ he̍ī lēni᷄ŋ? Tē ō wa̍ lēkūēī pɛ̍ nda̍ tōsa̍l 
nya̍ ni̍ mɛ̄ɛ̍ lē tīu̍ nya̍ bā fɔ̍. Chɔ̄m nda̍ chɔ᷄m nya̍ ho̍ō a̍ Chi̍i̍sū Ki̍li̍tī o̍kɔ̄ɔ̄ ma̍ tɛ̄ɛ̄sīāl 
nya̍ wa̍kpā wa̍kpā a̍ mɛ̄ɛ̍ nda̍ dīī ndu̍ o̍ yɔ̄m sīŋgāfīlāa̍ chōo̍ yɛ̍, pɛ̄ɛ̄kū kōŋ nya̍ 
māl ni᷅ŋ bɛ̍ɛ̍ ni̍? 

2I̍ nyu̍nā wɔ̍ nya̍ nyūnā pīlɛ̍ mī lā tīmbu̍l la̍. Bōōndi̍i̍ Nyi̍na̍ Mɛ̄lɛ̄ka̍a̍ tōl nya̍ 
Kāle̍e̍sīāŋnda̍ kɔ̄ɔ̄lī ve̍, bāā sāwāla̍ nāāla̍ māChu̍ūla̍ŋ nya̍ lo̍ chūa̍a̍ ni̍, bāā Yōōŋgū 
Kɛ̄ndɛ̍ Mɛ̄lɛ̄ka̍ nya̍ tūēī mi̍ lā lāāla᷄ŋ ndo̍ o̍ ko̍ŋ o̍ to᷅l nya̍ kɔ̄ɔ̄lī ni̍? Ō cho̍ Yo̍o̍ŋgū 
Kɛ̄ndɛ̍ Mɛ̄lɛ̄ka̍ nya̍ tūēī yo̍ le̍? 

3Lā tōsa̍ dīɔ̄mīī bɛ̄ndū. Kāndɔ̄ɔ̄ tāse̍ nya̍ kāndu̍ kɔ̄la̍ŋ o̍ nɛ̄i̍ Mɛ̄lɛ̄ka̍ hɛ̄na̍ŋ ndo̍ 
chōo̍ wo̍, Nyi̍na̍ Mɛ̄lɛ̄ka̍a̍ ndu̍ nya̍ a̍a̍ ti̍i̍nda̍ŋ le̍ kɔ̄la̍ŋ a̍ nya̍ ni̍. Pɛ̄ŋgo̍o̍ ho̍ō yɛ̍? 
Bāā kpāāya̍ nya̍ pi̍la̍a̍ nya̍ hɛ̄na̍ŋ ni᷅ŋ le̍ sīōū fūūlūūwo̍ o̍ nɛ̄īyo̍ ho̍ō mɛ̄ɛ̄lu̍la̍ŋ ni̍? 

4Chɔ̍ŋ a̍ bōōndi̍i̍ nya̍ tūēī Yōōŋgū Kɛ̄ndɛ̍ Mɛ̄lɛ̄ka̍a̍ ve̍, sɔ̄ɔ̍ŋ kɔ̄ndɔ̄fi̍li̍ŋ fāŋgā fa̍ŋgā 
ŋ̄ yɔ̄nu̍ŋ ni᷅ŋ mi̍ nya̍ pi̍la̍ sīnā. Bāā mu᷅ŋ fa̍ū mī ŋ̄ kūɛ̄nu᷄ŋ fo̍ndō fu̍u̍? Lā chɛ᷅l mī ŋ̄ 
kūɛ̄nu᷄ŋ fo̍ndō fu̍u̍ le̍. 

5Le̍ mɛ̄ɛ̍ nya̍ tūēī Yōōŋgū Kɛ̄ndɛ̍ Mɛ̄lɛ̄ka̍a̍, ndu̍yɛ̍ mi̍ lā lāāla᷄ŋ yɛ̍, le̍la̍ŋ Mɛ̄lɛ̄ka̍ 
to̍sa̍ ni̍ mi̍ Nyi̍nā ndɔ̄ɔ̍ tūāl nya̍ kɔ̄ɔ̄lī, ndu̍yɛ̍ mbo̍ tōsā sɔ̄ɔ̍ŋ kɔ̄ndɔ̄fi̍llo̍ŋ nya̍ tɛ̄ɛ̄ŋ. 
Ō cho̍ le̍ lāsāwā chu̍ā kpo̍so̍ŋ te̍. 

6Lā lōōnu̍ŋ ndɔ̍ a̍ nyɛ̄ Yāu̍ Mɛ̄lɛ̄ka̍a̍ dīmi̍ a̍ E̍bīlāha᷅m o̍kɔ̄ɔ̄ wo̍. Yāu̍ Mɛ̄lɛ̄ka̍a̍ dīmi̍ 
āā, “Mi̍ E̍bīlāha᷅m du̍a̍ū tīīnda᷄ŋ ndɔ̄ɔ̍ o̍ Mɛ̄lɛ̄ka̍ ni᷄ŋ. Le̍ he̍ī, mi̍ Mɛ̄lɛ̄ka̍ chūā ndu̍ 
māā ō chō wānā sa̍kpō Mɛ̍lɛ̄ka̍ o̍ hɔ̄l.” 

7He̍ī chɔ᷄m na̍a̍ māā wānāa̍ du̍a̍ū ti̍i̍nda᷄ŋ ndāa̍ o̍ Mɛ̄lɛ̄ka̍ ni᷄ŋ nda̍, nda̍ cho̍ wānāā 
kpe̍e̍kpe̍i̍ya̍ a̍ fu̍la̍ o̍ pūlāle̍ E̍bīlāha᷅mnde̍ŋ chōo̍ wa̍ ni̍. 

8Mi̍ Yāu̍ Mɛ̄lɛ̄ka̍a̍ dīmī sūɛ̍i̍ wa̍ā lāchī māā wānāa̍ cho̍ a̍ Chu̍ū le̍ wa̍ chō hūnɔ̄ɔ̄ 
tīīnda᷄ŋ ndāa̍ dɔ̄wɔ̄ɔ̄ o̍ Mɛ̄lɛ̄ka̍ ni᷄ŋ, ndu̍yɛ̍ mī Mɛ̄lɛ̄ka̍ sīīŋgu̍u̍ nda̍ wānāā sa̍kpō 
Mɛ̍lɛ̄ka̍ o̍ hɔ̄l. Ī chō ī pōōnyīāā lo̍ŋ a̍ mɛ̄ɛ̍ Mɛ̄lɛ̄ka̍ dīmu̍l E̍bīlāha᷅m Yōōŋgū Kɛ̄ndɔ̄ɔ̍ 
ho̍ō o̍ sūɛ̍i̍ wa̍ā lāchī ni̍ŋ yɛ̍. Ī chō ī dīmīa̍ŋ lo̍ŋ āā, “Mɛ̄lɛ̄ka̍ chō hūnɔ̄ɔ̄ wāŋnda̍ 
lɛ̄ŋndē kpo̍u̍ o̍ chi̍e̍ēŋndo̍ ni᷄ŋ sa̍lā dɔ̄wɔ̄ɔ̄ sa̍na̍a̍ o̍ nūm E̍bīlāha᷅m ni᷄ŋ.” 

9Le̍la̍ŋ mī di̍mu̍l nya̍, mɛ̄ɛ̍ E̍bīlāha᷅m ti̍i̍nda̍ŋ Mɛ̍lɛ̄ka̍ mi̍ Mɛ̄lɛ̄ka̍ dūāū ndu̍ sa̍lā yɛ̍, 
le̍nde̍ ko̍ni̍ o̍ du̍a̍ū wa̍nāa̍ ti̍i̍nda̍ŋ o̍ ndu̍ ni̍ŋ nda̍ sa̍lā ni̍. 

10Kɛ̍, wānāa̍ ti̍i̍nda̍ŋ ha̍ā nda̍ pi̍la̍ māā tē ā chu̍a̍ sāwāla̍ Mɛ̄lɛ̄ka̍la̍ŋ pɛ̍, ā sīmnu᷄ŋ 
wa̍nāā sa̍kpō Mɛ̄lɛ̄ka̍ o̍ hɔ̄l la̍ nda̍ nda̍, Mɛ̄lɛ̄ka̍ chō nda̍ nyɛ̄ pālāa̍ tūsī chōo̍. Sa̍bū 
ko᷄ŋ cho̍ ni̍ māā ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Wānā o̍ wāna̍ chu̍e̍ 
sa̍wāla̍ cho̍ o̍ Yāu̍ Mɛ̄lɛ̄ka̍a̍ ni᷄ŋ nda̍ŋ fa̍ū le̍, Mɛ̄lɛ̄ka̍ chō ndu̍ nyɛ̄ pālāa̍ tūsī chōo̍.” 

11Ŋ̄ sīnā māā wānā o̍ wāna̍ dɔ̍ū tīīnda᷄ŋ ndɔ̄ɔ̍ o̍ sāwāla̍ŋ chūa̍a̍ ni᷄ŋ pɛ̍, Mɛ̄lɛ̄ka̍ 
si̍i̍ŋgūū wa̍nā wa̍ā le̍nde̍ wa̍nā sa̍kpō Mɛ̍lɛ̄ka̍ o̍ hɔ̄l te̍. Kāni̍ fo̍ndōle̍, ī chō ī 
pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Wāna̍ du̍a̍ū ti̍i̍nda᷄ŋ ndɔ̄ɔ̍ o̍ Mɛ̄lɛ̄ka̍ ni᷄ŋ ndo̍, ndu̍ 
Mɛ̄lɛ̄ka̍ sīīŋgūū wa̍nā sa̍kpō Mɛ̄lɛ̄ka̍ o̍ hɔ̄l ni̍, ndu̍yɛ̍ mbō wa̍ yōōmū kpe̍e̍kpe̍i̍.” 

12Sāwāla̍ŋ chūa̍a̍ le̍ wāa̍ wānāā sa̍kpō Mɛ̍lɛ̄ka̍ o̍ hɔ̄l ō cho̍ nyɛ̍ pīlɛ̍ a̍ Mɛ̄lɛ̄ka̍ 
tīīnda᷄ŋndo̍ le̍. Kāni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, “Wānāa̍ chu̍ā sa̍wāla̍ŋ kpo̍u̍ 
wa̍, nda̍ cho̍ yōōmū kpe̍e̍kpe̍i̍yo̍ sɔ̄lā ni̍.” 

13Mu᷅ŋ kpo̍u̍ tɛ̄ɛ̄sīāā ndɔ̄ɔ̍ cho̍ ni̍, māā Mɛ̄lɛ̄ka̍ chīi̍ na̍a̍ yāmɛ̍i̍ kīlūl, māā ō chō 
kūēē mbō tūsi̍ na̍a̍ nyɛ̄ pālāa̍ chōo̍ kāni̍ fo̍ndōle̍, māā ŋ̄ chu̍e̍ sa̍wāla̍ŋ fa̍ū le̍. Kɛ̍ 
Ki̍li̍tī, ndu̍ fa̍ŋa̍ na̍a̍ nyɛ̄ pālāā kōŋ kūēē ni̍. Ndu̍ chu̍a̍ nyɛ̄ pālāā kōŋ sɔ̍ŋgɔ̍ nāa̍ ni̍. 
Ŋ̄ sīnā māā le̍nde̍ i̍ cho̍ ni̍ kāni̍ fo̍ndōle̍, Yāu̍ Mɛ̄lɛ̄ka̍a̍ dīmi̍ āā, “Wānā o̍ wāna̍ nda̍ 
ba᷄ŋ o̍ yɔ̄mndo̍ chōo̍ pɛ̍, mɛ̄ɛ̍ wānā ko̍ŋ ndu̍ Mɛ̄lɛ̄ka̍ tūsi̍ nyɛ̄ pālāa̍ cho̍o̍ ni̍.” 

14Ki̍li̍tī to̍sa̍ he̍ī le̍ hāli̍ kpe̍ŋ mī wānāa̍ cho̍ a̍ Chu̍ū le̍ wa̍, a̍ dɔ̍ū tīīnda᷄ŋ ndāa̍ o̍ 
ndu̍ ni̍ŋ nda̍, mī Mɛ̄lɛ̄ka̍ dɔ̄ū nda̍ sa̍lā sa̍na̍a̍ o̍ Chi̍i̍sū Ki̍li̍tī ni᷄ŋ mɛ̄ɛ̍ o̍ dɔ̍ū 
E̍bīlāha᷅m sa̍lā yɛ̍. Le̍la̍ŋ, Chu̍ūwa̍ ni̍ a̍ wānāa̍ cho̍ a̍ Chu̍ū le̍ wa̍, Mɛ̄lɛ̄ka̍ chō tōsā 
mī Nyi̍nā ndɔ̄ɔ̍ tōl nda̍ kɔ̄ɔ̄lī. Kāni̍ fo̍ndōle̍, le̍nde̍ ndu̍ Mɛ̍lɛ̄ka̍ chu̍a̍ būŋgɛ̄i̍ ni̍. 

Sāwāla̍ Mɛl̄ɛk̄a̍ dɔū̄ la̍ŋ lā tɛɛ̄m̄bu̍u̍ bu̍ŋgɛī̄ o̍ chu̍a̍ ve̍ le̍ 
15Chāa̍ŋāā nīāā wa̍nāā lāāla᷄ŋnda̍, I̍ chɔ᷅m ndɔ̍ nya̍ a̍ būŋgɛ̄ī Mɛ̄lɛ̄ka̍ chu̍a̍ he̍ī ve̍ 
o̍kɔ̄ɔ̄, mɛ̄ɛ̍ nya̍ lōōkū ndi̍ pɛ̄ŋgu̍ si̍nā yɛ̍. Tē wāŋnda̍ nda̍ ŋi̍ɔ̍ɔ̍ŋ ā chɛ̄la᷅ŋ o̍ īsɔ̄ɔ̍ o̍ 
īsɔ̄ɔ̍ cho̍o̍ pɛ̍ mā yīi̍ kpe̍ma̍a̍ po᷅ŋ, wānāā ŋīɔ̍ɔ̍ŋāā kāŋ ō pīlɛ̍ che᷅ŋ ndɛ̍ ndu̍ pīlɛ̍ 
mbō hāndu̍ nyɛ̄ chēle̍ŋ lēchōo̍ le̍, kɛ̄lɛ̄ŋgāā ni᷅ŋ te̍, mbō tɛ̄ɛ̄mbu̍u̍ kpe̍ma̍ ka̍lāa̍. 

16Le̍nde̍ ko̍ni̍ i̍ cho̍ a̍ kpe̍ma̍ Mɛ̄lɛ̄ka̍ yīi̍ nda̍ E̍bīlāha᷅m ndo̍ ni̍. Ndu̍yɛ̍ būŋgāŋ 
Mɛ̄lɛ̄ka̍ chu̍a̍ le̍ sɔ̄ɔ̍ŋ mu᷅ŋ tōsāa̍ wo̍ŋ, E̍bīlāha᷅m o̍ chu̍e̍l mu̍ŋ ni̍ a̍ wānā pi᷅lɛ̍ o̍ cho̍ 
fūlā o̍ pūlāle̍ E̍bīlāha᷅mnde̍ŋ chōo̍ wo̍. Yāu̍ Mɛ̄lɛ̄ka̍a̍ dīmi̍ nu̍a̍ā māā ō chūe̍l 
E̍bīlāha᷅m būŋga᷄ŋ a̍ wānāa̍ cho̍ fūlā o̍ pūlāle̍ E̍bīlāha᷅mnde̍ŋ chōo̍ wa̍ le̍. Ō dīmi̍ 
mādīmīāā māā Mɛ̄lɛ̄ka̍ chūe̍l E̍bīlāha᷅m būŋga᷄ŋ a̍ wāna̍ cho̍ hūnɔ̄ɔ̄ fūlā o̍ pūlāle̍ 
E̍bīlāha᷅mnde̍ŋ chōo̍ wo̍. Wānā ko̍ŋ, ndu̍ cho̍ yɛ̄ Ki̍li̍tī ni̍. 

17I̍ tɛ̍ɛ̍sīāl lɔ̍ nya̍ a̍ kpe̍ma̍a̍ ho̍ō o̍kɔ̄ɔ̄. O̍ sīndɔ̄ɔ̍ ni᷄ŋ, mi̍ Mɛ̄lɛ̄ka̍ yīī kpe̍ma̍a̍ a̍ 
E̍bīlāha᷅m. O̍ ko̍ŋ kɔ̍ɔ̍lī, mi̍ wɔ̄sīla̍ŋ lā hīāū kɛ̄mɔ̄ɔ̍ lē hīɔ̍ɔ̍lu̍ a̍ be̍le̍ ya̍a̍. Mɛ̄ɛ̍ wɔ̄sīla̍ŋ 
lā hīōū le̍nde̍, mi̍ Mɛ̄lɛ̄ka̍ ke̍ Chu̍ūwa̍ sāwāla̍ŋ. Kɛ̍ sāwāla̍ la̍ŋ lā nɔ̍lā mī lā 
tɛ̄ɛ̄mbu̍u̍ kpe̍ma̍ Mɛ̄lɛ̄ka̍ yīi̍ nda̍ E̍bīlāha᷅m ndo̍ le̍, kɛ̄lɛ̄ŋgāā ni᷅ŋ te̍ mī lā tɛ̄ɛ̄mbu̍u̍ 
būŋgɛ̄ī Mɛ̄lɛ̄ka̍ chu̍a̍ ve̍. 

18Nyɛ̄ Mɛ̄lɛ̄ka̍ kē wāŋndo̍ wo̍, ō cho̍ ma̍chu̍a̍ā le̍ sāwa̍ wānā ko̍ŋ ō chūā wo̍ le̍. 
Kāni̍ fo̍ndōle̍, tē ō wa̍ le̍ sāwāa̍ chūa̍a̍ pɛ̍, mɛ̄ɛ̍ ō cho̍ lɛ̍ le̍ mɛ̄ɛ̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō ndu̍ kē yɛ̍ le̍ wānā ko̍ŋ ō sɔ̄lā nyɛ̍ kōŋ te̍. Kɛ̍, ŋ̄ sīnā wa̍la̍ŋ māā le̍ 
būŋgɛ̄ī Mɛ̄lɛ̄ka̍ chu̍a̍ māā ō chō E̍bīlāha᷅m sa̍lā dɔ̄wɔ̄ɔ̄ ve̍ Mɛ̄lɛ̄ka̍ ke̍ ndu̍ nyɛ̄ kōŋ 
ni̍. 

Le̍ sa̍bū Mɛl̄ɛk̄a̍ yɔŋ̄gu̍ sāwāla̍ ndɔl̄a̍ŋ ndo̍ 
19Tē ī wa̍ yɛ̄ le̍nde̍ pɛ̍, mɛ̄ɛ̍ le̍ yɛ̄ɛ̍nɛ̍ Mɛ̍lɛ̄ka̍ yɔ̄ŋgu̍ yɛ̄ na̍a̍ ni᷅ŋ sāwāla̍ ndɔ̄la̍ŋ? Le̍ 
sa̍bū Mɛ̄lɛ̄ka̍ yɔ̄ŋgu̍ sāwāla̍ŋ ndo̍ cho̍ ni̍ māā le̍ mī wāŋndā chīe̍e̍ya̍ sīna̍ pɛ̄ŋgu̍ 
nyɛ̍ cho̍ yɔ̄ŋ wɔ̄ɔ̍ŋndo̍ Mɛ̄lɛ̄ka̍ o̍ hɔ̄l lo̍. Mɛ̄lɛ̄ka̍ dɔ̄ū sāwāla̍ŋ, kɛ̍ le̍ mbō lo̍ o̍ ko̍ŋ 
mī wāna̍ nɔ̍ le̍ fūlāa̍ o̍ pūlāle̍ E̍bīlāha᷅mnde̍ŋ chōo̍ wo̍ ō hīŋ. Ndu̍yɛ̍ bōōndi̍i̍ 
Mɛ̄lɛ̄ka̍ chūe̍l E̍bīlāha᷅m būŋgɛ̄i̍ ye̍, a̍ wāŋndo̍ ho̍ō o̍kɔ̄ɔ̄ Mɛ̄lɛ̄ka̍ wa̍ sūɛ̍i̍ ni̍. Yɔ̄ŋgɔ̄ɔ̄ 
Mɛ̄lɛ̄ka̍ yɔ̄ŋgu̍ sīndɛ̄ sāwāla̍ ndɔ̄la̍ŋ ndo̍, ki̍i̍la̍a̍ ndūa̍a̍ o̍ so̍li̍ po̍ ni̍ le̍ mā hu᷄ŋ yɔ̍ŋgū 
wāna̍ chi̍o̍o̍ la̍ŋ. Tē ō wa̍ māā yɔ̄ŋɔ̄ɔ̄ pɛ̍ mɛ̄ɛ̍ wāna̍ nda̍ a̍a̍ yɔ̍ŋgu̍ la̍ŋ ndo̍ ō wa̍ 
māwāā ki̍i̍la̍le̍ŋ Mɛ̄lɛ̄ka̍ tɛ̄ɛ̄ŋ nda̍ chūāā ŋ̄wāŋndā chīe̍e̍. 

20Wāŋnda̍ ā ŋīɔ̍ɔ̍ŋ tɛ̄ɛ̄ŋ wāŋndo̍ tōsā ki̍i̍la̍le̍ŋ ni̍. Ki̍i̍la̍le̍ kūmbūī pīlɛ̍ lē cho̍ le̍. Ko̍ŋ 
cho̍ ni̍, le̍ mī Mɛ̄lɛ̄ka̍ ndu̍ o̍o̍ yɔ̍ŋgu̍ sāwa̍ ndɔ̄ɔ̍ o̍ ŋ̄wāŋndā chīe̍e̍ lo̍, mɛ̄ɛ̍ mī wāna̍ 
ndu̍ o̍o̍ to̍sā ki̍i̍la̍le̍ le̍ŋ nda̍ tɛ̄ɛ̄ŋ ndo̍ ndu̍ o̍o̍ wa̍. Kɛ̍, būŋgɛ̄ī Mɛ̄lɛ̄ka̍ chu̍a̍ ve̍, ndi̍ 
nɔ̍ le̍ki̍i̍la̍ le̍. Kāni̍ fo̍ndōle̍, Mɛ̄lɛ̄ka̍ ndu̍ pīlɛ̍ ko̍ni̍ cho̍ wāna̍ to̍sā nyɛ᷅ lēni᷄ŋ ndo̍ ni̍. 

21Kɛ̍ o̍ ko̍ŋ ni̍ŋ kpo̍u̍, sāwāla̍ Mɛ̄lɛ̄ka̍la̍ŋ lā sɛ̄ɛ̄ŋgi̍a̍a̍ bu̍ŋgɛ̄ī Mɛ̄lɛ̄ka̍ chu̍a̍ ve̍ le̍. 
Ndu̍yɛ̍ būŋgɛ̄ī Mɛ̄lɛ̄ka̍ chu̍a̍ ve̍ ī sɛ̄ɛ̄ŋgi̍a̍a̍ sa̍wāla̍ Mɛ̄lɛ̄ka̍la̍ŋ te̍. Ō cho̍ ma̍chu̍a̍ā 
mī Mɛ̄lɛ̄ka̍ yɔ̄ŋgu̍ sa̍wāla̍ŋ māā tē wānā nɔ̍la̍ la̍ŋ chūā pɛ̍, mɛ̄ɛ̍ a̍ sɔ̍la̍ yo̍o̍mū 
kpe̍e̍kpe̍i̍yo̍ le̍. Kāni̍ fo̍ndōle̍, tē le̍nde̍ ndi̍ i̍i̍ wa̍ ni̍ mɛ̄ɛ̍ wāna̍ chi̍o̍o̍ ndu̍ o̍o̍ nɔ̍lā 
mbō wa̍ wānā sa̍kpō Mɛ̄lɛ̄ka̍ o̍ hɔ̄l le̍ sāwāla̍ o̍ chu̍ā la̍ŋ wā. 

22Kɛ̍, Yāu̍ Mɛ̄lɛ̄ka̍a̍ dīmu̍l na̍a̍ māā mɛ̄ɛ̍ wāŋndo̍ wā nu̍a̍ā o̍ chɛ̄le̍ŋ ni᷄ŋ yɛ̍, māā 
wāna̍ o̍ cho̍ o̍ bā bɛ̄ŋgu̍ wo̍ nyɛ̄ o̍ di̍mī wo̍ ndu̍ ko̍ni̍ o̍ to̍sā ni̍ yɛ̍, le̍nde̍ ko̍ni̍ 
wāŋnda̍ kpo̍u̍ a̍ cho̍ o̍ chɛ̄le̍ŋ ni᷄ŋ yɔ᷅ŋ wɔ̄ɔ̍ŋndo̍ o̍ bā bɛ̄ŋgu̍ ni̍. Kɛ̍ wānāa̍ ti̍i̍ndāŋ 
Chi̍i̍sū Ki̍li̍tī wa̍, nda̍ nda̍ Mɛ̄lɛ̄ka̍ chō nda̍ nyɛ̄ o̍ chu̍a̍ būŋgɛ̄i̍ yo̍ kē. Kāni̍ fo̍ndōle̍, 
mbo̍ chūā būŋgɛ̄ī māā ō chō wānāa̍ du̍a̍ū ti̍i̍nda᷄ŋndo̍ o̍ Chi̍i̍sū Ki̍li̍tī ni̍ŋ nda̍ nyɛ̄ 
kē. 

23Bōōndi̍i̍ nda̍ a̍a̍ di̍mu̍l lɔ̍ na̍a̍ a̍ Chi̍i̍sū Ki̍li̍ti̍ tīīnda᷄ŋndo̍ o̍kɔ̄ɔ̄ le̍ ve̍, ŋ̄ wa̍ māwāā 
o̍ sāwāa̍ bɛ̄ŋgu̍, mɛ̄ɛ̍ wāŋndo̍ wā nu̍a̍ā o̍ bīyɔ̄ɔ̍ ni᷄ŋ mā hāndu̍ wānā ka̍lā ka̍lāa̍ 
ndu̍ chōo̍, le̍ ndu̍ wāa̍ lēhɔ̄l lɛ̍. 

24Sāwāla̍ Mɛ̄lɛ̄ka̍la̍ŋ lā wa̍ māwāā na̍a̍ chōo̍, mɛ̄ɛ̍ wāŋndo̍ wā nu̍a̍ā o̍ māndāa̍ 
bɛ̄ŋgu̍ o̍ ka̍lā ka̍lā yɛ̍. Le̍nde̍ na̍a̍ ŋ̄ lo̍ o̍ sāwāa̍ bɛ̄ŋgu̍ ha̍a̍a̍ ni̍, mbo̍ lō o̍ ko̍ŋ mi̍ 
Ki̍li̍tī hu᷅ŋ. Mɛ̄ɛ̍ Ki̍li̍tī hi᷅ŋ ni᷅ŋ yɛ̍, mɛ̄ɛ̍ ndu̍ na̍a̍ ŋ̄ nɔ̄ ni᷅ŋ ni̍ mī ŋ̄ tīīnda̍ŋ, le̍ mī 
Mɛ̄lɛ̄ka̍ sīīŋgu̍u̍ na̍a̍ wānāā sa̍kpō Mɛ̍lɛ̄ka̍ o̍ hɔ̄l. 

25Le̍la̍ŋ, mɛ̄ɛ̍ bōōnde̍i̍ ī fūūlu̍u̍ ni᷅ŋ nu̍a̍ā le̍ mī ŋ̄ dɔ̄ū tīīnda᷄ŋ nāa̍ o̍ Chi̍i̍sū Ki̍li̍tī ni̍ŋ 
yɛ̍, ŋ̄ cho̍ lɛ̍ o̍ māndā kālā ka̍lā bɛ̄ŋgu̍ sa̍wāa̍ o̍ bā le̍. 

26Le̍la̍ŋ, nya̍ ku̍ndā wānāā lāāla᷄ŋnda̍ Kāle̍e̍sīā, chūāūwāa̍ Mɛ̄lɛ̄ka̍a̍ nya̍ chō ni᷅ŋ 
ni̍ kāni̍ fo̍ndōle̍, le̍ mɛ̄ɛ̍ nya̍ tīīnda̍ŋ Chi̍i̍sū Ki̍li̍tī yɛ̍. 

27Ndu̍yɛ̍ yīŋɔ̄ɔ̄ nda̍ nya̍ ni᷅ŋ ho̍ō wo̍, lā chō ni᷅ŋ o̍ dīōm pīlɔ̍ɔ̍ ni᷄ŋ nya̍ Ki̍li̍tī wa̍ā. 
Ndu̍yɛ̍ ka̍a̍ Ki̍li̍tīo̍o̍ ndu̍ nya̍ nɔ̄ ni᷅ŋ ni̍. 

28Le̍la̍ŋ, wānā wa̍ Chu̍ūnɔ̄, wa᷅ Chu̍ūnɔ̄ le̍, wa̍ chɛ᷅, wa᷅ chɛ̄ le̍, ndu̍yɛ̍ wānā pɔ̍nɔ̍ ni̍, 
wānā la̍nɔ̍ ni̍, yɛ̍ yɛ̍ o̍ yɛ̍ yɛ̍ cho̍ lɛ̍ nya̍ tɛ̄ɛ̄ŋ te̍. Ha̍a̍a̍ mi̍ lā wā o̍ dīōm pīlɔ̍ɔ̍ ni᷄ŋ nya̍ 
Chi̍i̍sū Ki̍li̍tī wa̍ā, wānāā pīlɛ̍ kpe̍ nya̍ chō ni᷅ŋ ni̍. 

29Ndu̍yɛ̍ wānāa̍ Ki̍li̍tīa̍a̍ nya̍ chō ni̍. Tē lā wa̍ yɛ̄ wānāa̍ Ki̍li̍tīa̍a̍ pɛ̍, mɛ̄ɛ̍ nya̍ bɛ̍ɛ̍ o̍ 
pūlāle̍ E̍bīlāha᷅mnde̍ŋ chōo̍ nya̍ fūla̍ ni̍. Le̍ sa̍bōo̍ ho̍ō, Mɛ̄lɛ̄ka̍ chō nya̍ nyɛ̄ o̍ chu̍e̍l 
E̍bīlāha᷅m būŋgɛ̄i̍ yo̍ kē. 

Kāle̍e̍sīāŋnda̍ 4 

1I̍ chɔ̍ɔ̍lū wɔ̍ nya̍ sūɛ̍i̍ ka̍lɛ̄i̍ chɔ̄m. Ī chō ko̍ mɛ̄ɛ̍ wāŋndo̍ vīālū nu̍a̍ā pōo̍ yɛ̍, ndu̍yɛ̍ 
māā po̍ ndɔ̄ ko̍ŋ ndu̍ cho̍ hūnɔ̄ɔ̄ nyɛ̄m ndɔ᷄ŋ lōō ni̍. Kɛ̍, ō wa̍ dɔ̍ɔ̍ le̍nde̍ māā ndu̍ 
kpe̍e̍kpe̍i̍ nɔ̍ nyɛ᷄m fi̍nyā ndɔ̄ŋ mu̍ŋ ni̍, kɛ̍ tē ō chō wɔ̄ pɛ̍ chu̍a̍a̍mbɔ̄, ā me᷅l ndu̍ 
mu̍ŋ o̍ bā le̍. Ndu̍yɛ̍ a̍ bōōndi̍i̍ ke̍ŋ, mɛ̄ɛ̍ chīɔ̍ɔ̍ wā nu̍a̍ā ō ve᷅ a̍ bā ndɔ̄ le̍ yɛ̍, le̍nde̍ 
ko̍ni̍ o̍ wa᷅ ni̍. 

2Ndu̍yɛ̍ tē ō chō wɔ̄ pɛ̍ chu̍a̍a̍mbɔ̄, mɛ̄ɛ̍ mbō wa̍ ŋ̄wāŋ o̍ bā bɛ̄ŋgu̍ mā mānda̍ ndu̍. 
Ndu̍yɛ̍ nyɛ̄m mu᷅ŋ ŋ̄ wa̍ bɛ̍ɛ̍ hu̍nɔ̄ɔ̄ wā mīāl ndɔ̍, kɛ̍ bōōndi̍i̍ o̍ cho̍ wɔ̄ ke̍ŋ 
chu̍a̍a̍mbɔ̄ ve̍, mɛ̄ɛ̍ mī ŋ̄ wa̍ wɔ̄ ŋ̄wāŋ o̍ bā. Ŋ̄ lō nda̍ o̍ bā, ha̍a̍a̍ mī bōōndi̍i̍ fi̍nyā 
ndɔ̄ ye̍e̍ma̍ le̍ mī ŋ̄ wa̍ ni̍ko̍ mi̍āl ndɔ̄ ve̍ ī fūūlu̍u̍. 

3Le̍nde̍ na̍a̍ ŋ̄ wa̍ ni̍. Bōōndi̍i̍ na̍a̍ ŋ̍ si̍na̍ wɔ̍ to᷅nya̍a̍ a̍ Mɛ̄lɛ̄ka̍ o̍kɔ̄ɔ̄ le̍ ve̍ ŋ̄ wa̍ 
māwāā o̍ chɛ̄le̍ŋ ni᷄ŋ nyi̍nāā wɔ̄ɔ̍ŋnda̍ o̍ bā bɛ̄ŋgu̍, nyi̍nāā wɔ̄ɔ̍ŋāā chi̍e̍ēŋndo̍ ho̍ō 
chō o̍ bā bɛ̄ŋgu̍ wa̍. 

4-5Kɛ̍ mɛ̄ɛ̍ bōōndi̍i̍ Mɛ̄lɛ̄ka̍ pi̍la̍ bɛ̍ɛ̍ndi̍a̍a̍ ve̍ ī fūūlu̍u̍, mbo̍ yɔ̄ŋ Po̍ ndɔ̄ɔ̍. Mi̍ Po̍ 
ndɔ̄ɔ̍ ho̍ō kēēkū wānā la̍nɔ̍ɔ̍ o̍ īpūlu̍ mbo̍ vīālū ndu̍. Mɛ̄ɛ̍ nda̍ vēlū ndu̍, mbo̍ chūā 
sāwāla̍ māChu̍ūla̍ŋ kpe̍e̍kpe̍i̍. Le̍ sa̍bū Mɛ̄lɛ̄ka̍ yɔ᷄ŋ ndu̍ wo̍ cho̍ ni̍, māā le̍ mbō 
hu᷄ŋ ba̍ŋā wānāa̍ cho̍ ma̍ dūāū tīīnda᷄ŋ ndāa̍ o̍ sāwāla̍ŋ chūa̍a̍ ni᷄ŋ, le̍ mā wa̍ 
wānāā sa̍kpō Mɛ̄lɛ̄ka̍ o̍ hɔ̄l la̍. Ō hīŋ le̍ mbō bāŋa̍ nda̍, ndu̍yɛ̍ o̍ ko̍ŋ, mī Mɛ̄lɛ̄ka̍ 
sīīŋgu̍u̍ nda̍ chūāūwāā ndɔ̄. 

6O̍ ko̍ŋ kɔ̍ɔ̍lī, mbo̍ tōsā mi̍ Nyi̍nā ndɔ̄ɔ̍ tūāl nya̍ kɔ̄ɔ̄lī, ndu̍ yɔ̍nūŋ māā Po̍ ndɔ̄ɔ̍ 
Chi̍i̍sū Nyi̍na̍ ndɔ̄ɔ̍ ni̍. Le̍ mɛ̄ɛ̍ nya̍ chō chūāūwāā ndūa̍a̍ yɛ̍, o̍ to̍sa̍ he̍ī ni̍. Ndu̍yɛ̍ 
Nyi̍nā ndɔ̄ ko̍ŋ to̍sā ni̍, mī ŋ̄ vēēlū Mɛ̍lɛ̄ka̍ āā, “Kɛ̄kɛ̍, Fi̍nyā nāa̍.” 

7Le̍ sa̍bōo̍ ho̍ō, lā cho̍ lɛ̍ lāchɛ̄ nyi̍nāā wɔ̄ɔ̍ŋnda̍ o̍ bā bɛ̄ŋgu̍ le̍. Chūāūwāa̍ Mɛ̄lɛ̄ka̍a̍ 
nya̍ chō ni᷅ŋ ni̍. Tē lā wa̍ yɛ̄ chūāūwāā ndūa̍a̍ pɛ̍, mɛ̄ɛ̍ nyɛ̄ o̍ nyɛ̄ o̍ kɛ̍si̍ le̍ 
chūāūwāā ndūa̍a̍ nya̍ cho̍ hūnɔ̄ɔ̄ mu̍ŋ nɔ̄ ni̍. 

Pɔɔ̍ ̄bu̍u̍la̍ŋ a̍ wānāā lāāla᷄ŋnda̍ Kāle̍e̍sīā 
8Bōōndi̍i̍ nya̍ a̍a̍ si̍na̍ wɔ̍ Mɛ̍lɛ̄ka̍ le̍ ve̍, lā wa̍ māwāā chīa̍a̍ nyi̍nāā wɔ̄ɔ̍ŋnda̍ o̍ bā 
bɛ̄ŋgu̍, mī lā vēēlū nda̍ mɛ̄lɛ̄ka̍ la̍ŋ. 

9Kɛ̍, pɛ̄ŋgo̍o̍ ho̍ō ni᷅ŋ lā sīnā Mɛ̍lɛ̄ka̍ wa̍la̍ŋ, bɔ̄ɔ̍le̍ Mɛ̄lɛ̄ka̍ sīnā ni᷅ŋ nya̍. Le̍la̍ŋ, 
yēēmɛ̍i̍ yɛ̄ɛ̍nɛ̍ nya̍ chō yɛ̄ vɛ̄lɛ̄ le̍ mīīŋgōo̍ nyi̍nāā wɔ̄ɔ̍ŋāā kāŋ o̍ bā? Kpāāyā o̍ 
kpāāyā ā nɔ̍ le̍ mā tōsa̍l nya̍ nyɛ̄ o̍ nyɛ̄ kɛ̄ndɛ̄ le̍. Nyɛ̄ o̍ nyɛ̄ cho̍ mā ke̍ nya̍ ndu̍ le̍. 
Lā mi̍i̍ŋgū lɛ̄ sīmnɔ᷄ŋ nda̍ o̍ bā lāchɛ̄ le̍. 

10Lā nɔ̄ pālɛ̍i̍ ī pūm, a̍ pāŋgo̍ŋ ŋ̄ pūm, a̍ te̍le̍ŋnda̍ŋ lā pūm o̍ wɔ̄sīo̍o̍ ni᷄ŋ kpɛ̍ kpɛ̍. 
Sɔ̄ɔ̍ŋ nya̍ tōsā bo̍o̍ndu̍ŋ mu̍ŋ ndo̍ŋ ŋ̄ chō. Ŋ̄ nya̍ to̍sā bo̍o̍ndu̍ŋ mu̍ŋ te̍ wo̍ŋ ŋ̄ chō. 

11Sɔ̄ɔ̍ŋ nya̍ chō mu᷅ŋ tōsāa̍ wo̍ŋ, I̍ bu̍u̍la̍ŋ a̍ nya̍ ta̍u̍ ta̍u̍. Lā to̍sā a̍ sa̍bū mī wa̍li̍ ya̍ 
I̍ to̍sa̍ nya̍ tɛ̄ɛ̄ŋ ndo̍ ō tāmbu̍ŋ fo̍ndō fu̍u̍ le̍. 

12Chāāŋāā nīāā wa̍nāā lāāla᷄ŋnda̍, I̍ cho̍ nya̍ nyɔ̄ɔ̄lōo̍ a̍ yāndi̍i̍. I̍ ma̍l ka̍ā 
māChu̍ūwo̍, mi̍ wa᷅ ni᷅ŋ mɛ̄ɛ̍ nya̍ wānāa̍ cho̍ a̍ Chu̍ū le̍ wa̍ ā chō yɛ̍. Lā tōsa̍ mɛ̄ɛ̍ 
yā I̍ to̍sa̍ nu̍a̍ā yɛ̍. Īsɔ̄ɔ̍ o̍ īsɔ̄ɔ̍ wɔ̍ɔ̍ŋ lā tōsa̍ wɔ̍ a̍ ya̍ le̍ pi᷅lɛ̍ le̍. 

13Nya̍ pi̍la̍ lā sīnā māā wā ya̍ I̍ wa̍ a̍ nāa̍ nya̍ tɛ̄ɛ̄ŋ ndo̍, nyɛ̄ ko᷄ŋ to̍sa̍ ni̍ mi̍ I̍ sɔ̍lā 
fo̍ndāa̍, mi̍ I̍ di̍mūl nya̍ Yōōŋgū Kɛ̄ndɛ̍ Mɛ̄lɛ̄ka̍a̍ o̍ tāse̍la̍ ndɔ̄ ko̍ŋ. 

14Ndu̍yɛ̍ mi̍ nāā ya̍ I̍ na̍a̍ ko̍ŋ ndo̍ chūū nya̍ dɛ̍nɛ̍la̍ pa̍lāālā fāŋgā. Kɛ̍ o̍ ko̍ŋ ni̍ŋ 
kpo̍u̍, lā bīi̍ ya̍ bīyɔ̄ɔ̄ wɔ̄ɔ̍ŋ te̍, kɛ̄lɛ̄ŋgāā ni᷅ŋ te̍ mī lā ma᷄l la̍. Mi̍ lā bīī ya̍ kpe̍e̍kpe̍i̍ 
o̍ kɛ̍ndɛ̄ nu̍a̍ā ŋ̄ yɔ̄ŋ āā, ki̍i̍la̍nɔ̍ Mɛ̄lɛ̄ka̍a̍ ya̍ cho̍ ni̍. Mi̍ lā bīī ya̍ kpe̍e̍kpe̍i̍, mɛ̄ɛ̍ nya̍ 
bīī Chi̍i̍sū Ki̍li̍tī pi̍la̍ yɛ̍. 

15Kɔ̄l kɛ̄ndɔ̄ɔ̍ ō wa̍ nya̍ ni᷄ŋ ta̍u̍ bo̍o̍ndi̍i̍ ke̍ŋ. Vɛ᷅ ni᷅ŋ lā cho̍ lɛ̍ a̍ kɔ̄l kɛ̄ndɛ̄ le̍nde̍ le̍? 
Lā wa̍ ā bɛ̄ɛ̄ndīa̍ŋ bo̍o̍ndi̍i̍ ke̍ŋ le̍ nyɛ̄ o̍ nyɛ̄ tōsā le̍ ya̍. Te̍ ndi̍ i̍i̍ yɔ̍nūŋ pɛ̍, ndu̍ o̍o̍ 

wa̍ bɛ̍ɛ̍ āā wāŋndo̍ hɔ̄ltē ndɔ̄le̍ ndu̍ pi̍la̍ le̍ŋ ni̍ ndu̍ o̍o̍ ka̍lā ma̍ka̍lāā le̍ŋ po̍ mī 
ndu̍ o̍o̍ ke̍ ya̍. 

16Kɛ̍, pɛ̄ŋgo̍o̍ ho̍ō ni᷅ŋ lā chu̍a̍ ya̍ ni᷅ŋ māā ya̍a̍mɔ̍ɔ̍ nyā le̍ mɛ̄ɛ̍ ya̍ I̍ cho̍ nya̍ tōnya̍a̍ 
dīmūllo̍ yɛ̍. 

17Ndu̍yɛ̍ wānāa̍ cho̍ ka̍ŋ ki̍ndīo̍o̍ le̍ mā māŋga̍la̍ Yōōŋgū Kɛ̄ndɛ̍ Mɛ̄lɛ̄ka̍a̍ a̍ Chi̍i̍sū 
Ki̍li̍tī o̍kɔ̄ɔ̄ wa̍, ā chō kīndīo̍o̍ kpe̍e̍kpe̍i̍ le̍ mā mūli̍ nya̍ kūmbū ndāa̍. Kɛ̍ ndu̍yɛ̍ 
yīya᷄ŋ nda̍ nɔ̄ ni᷄ŋ a̍ nya̍ o̍kɔ̄ɔ̄ wo̍ ō cho̍ yi̍ya᷄ŋ kɛ̍ndɛ̄ le̍. Yēēmɛ̍i̍ ko̍ nda̍ yēēma̍ le̍ 
mā fāŋa̍ nya̍ ya̍ o̍ ŋ̄dīāl ni̍, le̍ Hāli̍ kpe̍ŋ mī lā dɔ̄ū kɔ̄llo̍ o̍ nda̍ lo̍. 

18Ō cho̍ su̍ɛ̍i̍ wɔ̍ɔ̍ŋ le̍ mī lā dɔ̄ū kɔ̄llo̍ o̍ wāŋndā chīe̍e̍ya̍ lo̍ le̍, tē ō chō pɛ̍ le̍ sa̍bū 
kɛ̄ndɛ̄. Kɛ̍ ō ve᷅ ma̍va̍ā māā lɔ̍ɔ̍ ya̍ I̍ wa᷅ nya̍ tɛ̄ɛ̄ŋ ndo̍ ko̍ni̍ le̍ nya̍ tōsā he̍ī le̍, kɛ̍ tē 
I̍ fa̍ŋa̍ŋ pɛ̍ lā ma᷄l te̍. 

19I̍ di̍mūl lɔ̍ nya̍ he̍ī chāa̍ŋāā nīāā ka̍a̍lāa̍, mɛ̄ɛ̍ nyɛ̄ nɛ̄īyāa̍ ō wā wa̍nā la̍nɔ̍ɔ̍ chōo̍ 
nu̍a̍ā o̍ vīōlɔ̄ɔ̍, kɛ̍ mbō lo̍ bīūwɔ᷄ŋndo̍ ha̍a̍a̍ mbō lo̍ o̍ ko̍ŋ mbō vēlū chūā ndɔ̄ɔ̍ yɛ̍, 
le̍nde̍ nyɛ̄ nɛ̄īyāa̍ chō vɛ̄lɛ̄ ya̍ chōo̍ le̍ nya̍ ni̍. I̍ cho̍ lō ndu̍ bīūwɔ᷄ŋndo̍ ha̍a̍a̍ mbō 
lo̍ o̍ ko̍ŋ mī lā chu̍a̍ ka̍ālā Chi̍i̍sū Ki̍li̍tīla̍ŋ. 

20Māā I̍ wa̍ ko̍ nya̍ tɛ̄ɛ̄ŋ su̍ŋ su̍ŋ, le̍ mī ya̍ i̍i̍ cha̍a̍ nya̍ sūɛ̍i̍ ka̍lɛ̄i̍ chɔ̄m. Kɔ̄l nūu̍ chō 
ō lāāsīa̍ŋ ha̍a̍a̍ I̍ si̍nā mɛ̄ɛ̍ o̍ mɛ̄ɛ̍ ya̍ I̍ yɔ᷅ŋ te̍. 

Tālo̍o̍ a̍ Ha̍kāā nda̍ Se̍lūā o̍kɔɔ̄ ̄
21Nya̍ yi̍ya̍ŋ ha̍ā māā lā nɔ̄lā mī lā chu̍a̍ sāwāla̍ Mɛ̄lɛ̄ka̍la̍ŋ o̍ kpāāya̍ nya̍ pi̍la̍a̍ ni᷄ŋ, 
le̍ mī lā sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l la̍, I̍ nyu̍nā wɔ̍ nya̍. Nyɛ̍ cho̍ ō 
pōōnyīāā o̍ Yāu̍la̍ Sāwāla̍ Mɛ̄lɛ̄ka̍la̍ŋ ni᷄ŋ ndo̍ lā sīnā pa̍ ndu̍ pɛ̄ŋgu̍ wa̍la̍ŋ? 

22O̍ yāu̍la̍ la̍ŋ ni᷄ŋ i̍ cho̍ ī pōōnyīāā a̍ pūa̍a̍ ŋi̍ɔ̍ɔ̍ŋāa̍ E̍bīlāha᷅mnda̍ o̍kɔ̄ɔ̄ ni̍. Ō pīlɔ̍ɔ̄ 
nda̍ chūā chɛ̍ wa̍ ndu̍ o̍ bā wo̍ ve̍lū ndu̍ ni̍, mā vēēlū chu̍ā chɛ̄ kōŋ āā, Ha̍kāā. Pōo̍ 
ō pīlɔ̍ɔ̄ yɛ̄ nda̍ Se̍lūā. Ndu̍ ndu̍ ve̍ chɛ̍ le̍. 

23Po̍ o̍ ve̍lū nda̍ chūā chīɔ̍ɔ̍ wo̍ ndu̍ vi̍lu̍ŋ māā ō pīlɔ̍ɔ̄ le̍. Ndu̍ ndu̍, mɛ̄ɛ̍ nda̍ chūā 
yo᷄l yɔ̍ŋāa̍ nu̍a̍ā mā vēlū wāŋndo̍ yɛ̍, le̍nde̍ nda̍ vēlū ndu̍ ni̍. Kɛ̍, po̍ nda̍ vēlū nda̍ 
la̍a̍ ndɔ̄ ba̍ŋa᷄ŋndo̍ wo̍, ndu̍ ndu̍ ō wa̍ fɛ̍ɛ̍ŋ o̍ chu̍a̍na᷄ŋ i̍bu̍ŋgā. Mɛ̄lɛ̄ka̍ chūe̍l fɛ̍ɛ̍ŋ 
E̍bīlāha᷅m bu̍ŋgɛ̄i̍ le̍ vīōlɔ᷄ŋ ndɔ̄ɔ̍. 

24Nyɛ̍ yɔ̍nu̍ŋ a̍ wāŋ lāāndūāā ŋīɔ̍ɔ̍ŋnda̍ ha̍ā wo̍ ō yīŋgi̍la̍. Ndu̍yɛ̍ ō nɔ̄lā mbō 
pɛ̄ɛ̄ku̍ na̍a̍ a̍ kpe̍ma̍la̍ ti̍ɔ̍ɔ̍ŋ ndā Mɛ̄lɛ̄ka̍ yīi̍ sīndɛ̄ nda̍ ŋ̄wāŋndā chīe̍e̍ la̍ŋ o̍kɔ̄ɔ̄. 
Chūā chīɔ̍ɔ̍ ho̍ō, ndu̍ yɔ̍nūŋ māā Ha̍kāā ni̍, vēla᷅ŋ ndɔ̄ɔ̍ ndu̍ cho̍ māā kpe̍ma̍ 
Mɛ̄lɛ̄ka̍ yīi̍ nda̍ Chu̍ūwa̍, mbo̍ kē nda̍ sāwāla̍ ndɔ̄la̍ŋ o̍ Pēmbīī Sa̍a̍nāīve̍ chōo̍ wo̍ 
ni̍. Chūāūwāā chūa̍a̍ ho̍ō vēlū wa̍ bɛ̍ɛ̍, chīa̍a̍ ko̍ni̍ nda̍ wa̍ ni̍. Ko̍ŋ bɛ̍ɛ̍ vēla᷅ŋ ndɔ̄ɔ̍ 
cho̍ a̍ wānāa̍ chu̍ā sa̍wāla̍ Mɛ̄lɛ̄ka̍la̍ŋ nda̍ ni̍, a̍ dīmi̍ māā tē ā chu̍a̍ la̍ŋ pɛ̍ ā sīmnu᷄ŋ 
wa̍nāā sa̍kpō Mɛ̄lɛ̄ka̍ o̍ hɔ̄l la̍. Nda̍ bɛ̍ɛ̍ chīa̍a̍ nda̍ chō ni̍. 

25Ndu̍yɛ̍ Ha̍kāā o̍ ve̍la᷅ŋ ho̍ō a̍ kpe̍ma̍ Mɛ̄lɛ̄ka̍ yīi̍ o̍ Pēmbīī Sa̍a̍nāīve̍ chōo̍ o̍ lɛ̄ŋndē 
Ālu̍e̍e̍bīāāle̍ŋ ni᷄ŋ ndo̍, vēla᷅ŋ ndɔ̄ɔ̍ ndu̍ cho̍ vɛ̄lɛ̄ a̍ Chūlu̍sɛ̄lɛ̄m na̍a̍ ŋ̄ nɔ̄ pɛ̄ŋgo̍o̍ 

ho̍ō wo̍ ni̍. Mɛ̄ɛ̍ Ha̍kāā nda̍ chūāūwāā ndūa̍a̍ wa̍ chīa̍a̍ yɛ̍ le̍nde̍ wāŋnda̍ 
Chūlu̍sɛ̄lɛ̄m a̍ cho̍ chīa̍a̍ ni̍. 

26Chu̍a̍ ve̍ ho̍ō chɛ̄ le̍ wo̍, ndu̍ yɔ̍nūŋ māā Se̍lūā ni̍, vēla᷅ŋ ndɔ̄ɔ̍ cho̍ chi̍e̍e̍ kpe̍e̍kpe̍i̍ 
Mɛ̄lɛ̄ka̍a̍ ni̍, ndu̍ yɔ̍nūŋ māā Chūlu̍sɛ̄lɛ̄m chōo̍ cho̍o̍ ni̍. Wāŋnda̍ chi̍e̍e̍ ko̍ŋ ni᷄ŋ 
nda̍ nda̍ cho̍ o̍ lēchɛ̄ ni᷄ŋ te̍, kāni̍ fu̍u̍le̍, nda̍ nda̍ o̍ Ki̍li̍tī ni̍ŋ nda̍ dɔ̄ū tīīnda᷄ŋ ndāa̍ 
ni̍. O̍ ko̍ŋ, mi̍ Mɛ̄lɛ̄ka̍ sīīŋgūū nda̍ wānāā sa̍kpō Mɛ̍lɛ̄ka̍ o̍ hɔ̄l. Chūlu̍sɛ̄lɛ̄m ndo̍ 
ho̍ō ndu̍ cho̍ māchūāā māā kālā na̍a̍. 

27Dīōmnda̍ŋ lā chō lā pōōnyīāā o̍ Yāu̍ Mɛ̄lɛ̄ka̍a̍ ni᷄ŋ a̍ Chūlu̍sɛ̄lɛ̄m ndo̍ ho̍ō o̍kɔ̄ɔ̄. 
Mi̍ Yāu̍ Mɛ̄lɛ̄ka̍a̍ dīmī dīōmnda̍ŋ nda᷅ŋ a̍ ndu̍ o̍kɔ̄ɔ̄ āā, “Nūm wānā la̍nɔ̍ vi̍lu̍ ho̍ō 
le̍ wo̍, wa̍ a̍ kɔ̄l kɛ̄ndɛ̄. 

A̍ chu̍e̍ yo᷄l mī pūli̍i̍ vi̍a̍lāā ī nɛ̄i̍ nu̍m te̍, kɛ̍ wa̍nu̍ŋ a̍ kɔ̄l kɛ̄ndɛ̄ bu̍tē. Ma̍m cho̍o̍ 
cho̍o̍ a̍ kɔ̄l kɛ̄ndɔ̄ɔ̍. Kāni̍ fo̍ndōle̍, nūm nda̍ kɛ̄ɛ̍ ho̍ō wo̍ ā chō hūnɔ̄ɔ̄ chūāūwa̍ nɔ̄ 
mbō hīōū chu̍a̍ cho̍nu᷄ŋ ho̍ō nda̍ pɔ̍nɔ̍ ndɔ̄, ā kɛ̄ɛ̍ ndu̍ le̍ wo̍.” 

28Mi̍ Mɛ̄lɛ̄ka̍ tōsā mɛ̄ɛ̍ o̍ chu̍e̍l E̍bīlāha᷅m būŋgɛ̄i̍ yɛ̍. Mbo̍ tōsā mi̍ E̍bīlāha᷅m vi̍a̍lū 
pōo̍ nda̍ Se̍lūā, ndu̍ yɔ̍nūŋ māā Āa̍se̍ ni̍. Mī di̍mu̍l nya̍ chāāŋāā nīāā wa̍nāā 
lāāla᷄ŋnda̍, le̍nde̍ nya̍ bɛ̍ɛ̍ nya̍ sīmnu᷄ŋ chu̍a̍u̍wāā Mɛ̄lɛ̄ka̍ ni̍. Kāni̍ fo̍ndōle̍, le̍nde̍ 
Mɛ̄lɛ̄ka̍ chu̍a̍ būŋgɛ̄i̍ ni̍ māā ī chō yɔ̄nɔ᷄ŋ. 

29Ndu̍yɛ̍ mi̍ ī yɔ̄nu᷄ŋ a̍ bōōndi̍i̍ ke̍ŋ, mi̍ po̍ E̍bīlāha᷅m ve̍lū nda̍ Ha̍kāā wo̍, ō tūsī 
nyɛ̄ pālāa̍ po̍ Nyi̍na̍ Mɛ̄lɛ̄ka̍a̍ tōsa̍ mi̍ E̍bīlāha᷅m nda̍ Se̍lūā a̍ vi̍a̍lū wo̍ chōo̍. Le̍nde̍ 
ko̍ i̍ cho̍ hāū yɔ̍nɔ᷄ŋndo̍ ni̍. Wānāa̍ dɔ̍ū tīīnda᷄ŋ ndāa̍ o̍ sāwāa̍ chūa̍a̍ ni᷄ŋ su̍e̍e̍, le̍ 
mī nda̍ pi̍la̍ sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l la̍, ā chō hāū wa̍nāa̍ dɔ̍ū tīīnda᷄ŋ 
ndāa̍ o̍ Chi̍i̍sū Ki̍li̍tī ni̍ŋ le̍ mī Mɛ̄lɛ̄ka̍ pi̍la̍ si̍i̍ŋgu̍u̍ nda̍ wānāā sa̍kpō wa̍, nyɛ̄ pālāa̍ 
tūsīo̍o̍ chōo̍ ni̍. 

30Mi̍ Yāu̍ Mɛ̄lɛ̄ka̍a̍ dīmī āā, “To̍u̍ chu̍ā chīɔ̍ɔ̍ nda̍ po̍ ndɔ̄ɔ̍ ā kɔ̍. Ā kɔ̍, kāni̍ fo̍ndōle̍, 
chūā chīɔ̍ɔ̍ po̍ ndɔ̄ɔ̍, ō nɔ̍ mbō lōo̍ nyɛ᷄m fi̍nyā ndɔ᷄ŋ te̍. La̍nɔ̍ cho̍ chɛ᷅ le̍ wo̍, po̍ 
ndɔ̄ɔ̍ ndu̍ nɔ̍ mbō lōo̍ nyɛ᷄m fi̍nyā ndɔ᷄ŋ ni̍.” 

31Le̍la̍ŋ chāāŋāā nīāā, na̍a̍ na̍a̍ ŋ̄ cho̍ chu̍a̍u̍wāā wānā la̍nɔ̍ chi̍ɔ̍ɔ̍ ho̍ō le̍. Ŋ̄ nɔ̍ lɛ̍ 
mī ŋ̄ tīīnda̍ŋ sa̍wāla̍ŋ chūa̍a̍ le̍ wāa̍ wānāā sa̍kpō Mɛ̄lɛ̄ka̍ o̍ hɔ̄l te̍. Wānā la̍nɔ̍ cho̍ 
chɛ̍ le̍ wo̍ chūāūwāā ndūa̍a̍ na̍a̍ ŋ̄ chō ni̍. Mɛ̄lɛ̄ka̍ sīīŋgu̍u̍ na̍a̍ wānāā sa̍kpō ndu̍ 
pi̍la̍ o̍ hɔ̄l le̍ mɛ̄ɛ̍ na̍a̍ ŋ̄ tīīnda̍ŋ Chi̍i̍sū Ki̍li̍tī yɛ̍. 

Kāle̍e̍sīāŋnda̍ 5 

Lā sim̍nu᷄ŋ lɛ ̍la̍chɛ ̍le̍ 
1Tīīnda᷄ŋ na̍a̍ ŋ̄ dūāū o̍ sāwāla̍ŋ chūa̍a̍ ni᷄ŋ le̍ sīmnɔ᷄ŋndo̍ wānāā sa̍kpō a̍ bānāā 
Mɛ̄lɛ̄ka̍ o̍ hɔ̄l lo̍, Ki̍li̍tī ba̍ŋa̍ na̍a̍ o̍ chɛ̄lē lēŋ ni᷄ŋ. Le̍la̍ŋ ā bāŋa᷄ŋnda̍ na̍a̍ ŋ̄ chō ni᷅ŋ 
ni̍. Ndu̍yɛ̍ bāŋā Chi̍i̍sū ba̍ŋa̍ nya̍ mbo̍ sōli̍ nya̍ o̍ tīīnda᷄ŋ lāsāwāa̍ ho̍ō ni᷄ŋ ndo̍, lā 
si᷄m o̍ bā kōŋ chōo̍ nyɛ̍ kɛ̄ndɛ̄ yi̍. Lā chɛ᷅l mī wānā o̍ wānā to̍sa̍ mī lā mīīŋgu̍ lɛ̄ o̍ 
chɛ̄lē lēŋ ni᷄ŋ, sa̍wāla̍ŋ tīīnda᷄ŋndo̍ le̍ sīmnɔ᷄ŋndo̍ wānāā sa̍kpō Mɛ̄lɛ̄ka̍ o̍ hɔ̄l te̍. 

2Lā kɛ̄si̍ŋ nyɛ᷅ ya̍ I̍ cho̍ nya̍ ho̍ō dīmūllo̍ wo̍ o̍ kɔ̄l nyɛ̄ kɛ̄ndɛ̄ kɛ̍ndɛ̍ī. Ya̍ Pɔ̍ɔ̄ mī 
di̍mu̍l nya̍, tē lā chɛ᷄l pɛ̍ mā hīvi̍ nya̍ o̍ chīɛ̄ī kɔ̄ɔ̄lī, māā le̍ mī lā sīmnu᷄ŋ wa̍nāā 
sa̍kpō Mɛ̄lɛ̄ka̍ o̍ hɔ̄l pɛ̍, mɛ̄ɛ̍ chɔ̄mndo̍ nya̍ chɔ᷄m ko̍ŋ ni̍ māā nyɛ̄ o̍ nyɛ̄ Ki̍li̍tī to̍sa̍l 
nya̍ ō sīmnu᷄ŋ nyɛ᷅ fo̍ndō fu̍u̍. 

3I̍ chɔ̍ɔ̍lū wɔ̍ vɛ̄lɛ̄ nya̍ sīlā. Wāna̍ chɛ̍l pɛ̍ mā hīvi̍ ndu̍ o̍ chīɛ̄ī kɔ̄ɔ̄lī le̍ sīmnɔ᷄ŋndo̍ 
wānā sa̍kpō Mɛ̄lɛ̄ka̍ o̍ hɔ̄l pɛ̍, mɛ̄ɛ̍ wānā ko̍ŋ, ō nɔ̄ kūēē mbō chu̍a̍ ni̍ko̍ sa̍wāla̍ 
māChu̍ūla̍ŋ mɛ̄ɛ̍ la̍ cho̍ fa̍ū le̍ mbō sīmnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l. 

4Nya̍ wānāa̍ nɔ̍ o̍ kɔ̄l māā le̍ mɛ̄ɛ̍ nya̍ chūā sa̍wāla̍ŋ yɛ̍ māā le̍la̍ŋ lā nɔ̄lā mī lā 
sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l la̍, lā sīna̍ pɛ̍ŋgu̍ māā lā fāŋa̍ nya̍ pi̍la̍ Ki̍li̍tī o̍ 
ŋ̄dīāl. Lā tōsa̍ Mɛ̄lɛ̄ka̍ to̍sāl lɛ̍ nya̍ kɛ̄ndɛ̄i̍ le̍. 

5Kɛ̍ na̍a̍ na̍a̍, Chi̍i̍sū Ki̍li̍ti̍ na̍a̍ ŋ̄ tīīnda̍ŋ ni̍. Le̍ he̍ī Nyi̍na̍ Mɛ̄lɛ̄ka̍a̍ ndu̍ ke᷅ na̍a̍ 
kpāāyāa̍ le̍ wāa̍ lēhɔ̄l o̍ nɛ̄ī le̍ mī Mɛ̄lɛ̄ka̍ pi̍la̍ si̍i̍ŋgu̍u̍ na̍a̍ wānāā sa̍kpō Mɛ̍lɛ̄ka̍ o̍ 
hɔ̄l ni̍. 

6Ndu̍yɛ̍ tē ŋ̄ chō dīōm pīlɛ̍ a̍ Chi̍i̍sū Ki̍li̍tī pɛ̍, ŋ̄ wa̍ a̍ hi̍vīāā, ŋ̄ wa᷅ ā hīvīāā le̍, ko̍ŋ 
ndu̍ ve᷅ nyɛ᷅ o̍ nyɛ̄ le̍. Sūɛ̍i̍ le̍bo᷅lle̍ ndi̍ ko̍ni̍ cho̍ Ki̍li̍ti̍ tīīnda᷄ŋndo̍ ni̍. Ndu̍yɛ̍ kāālāa̍ 
chɔ᷅m ni̍ māā ŋ̄ tīīnda̍ŋ Ki̍li̍tī. 

7Mi̍ nya̍ a̍a̍ ka̍ndū kɔ̄la̍ŋ nyɛ̄ kɛ̄ndɛ̄ kɛ̍ndɛ̍ī a̍ mɛ̄ɛ̍ nya̍ wa̍ Ki̍li̍ti̍ tīīnda᷄ŋ ndo̍ yɛ̍. Kɛ̍ 
mi̍ lā chɛ̄l mi̍ wānā pu̍m tōsā mi̍ lā māl dīōmndā tōnya̍la̍ cho̍ a̍ Mɛ̄lɛ̄ka̍ o̍kɔ̄ɔ̄ la̍ŋ. 
Nya̍ a̍a̍ nɔ̍ mī nya̍ a̍a̍ to̍sa̍ le̍nde̍ le̍. 

8Ā chō nya̍ pɛ̄ɛ̄kōo̍ māā mɛ̄ɛ̍ mā hīvi̍ nya̍ o̍ chīɛ̄ī kɔ̄ɔ̄lī mālāŋ nya̍ sīmnūŋ wa̍nāā 
sa̍kpō Mɛ̄lɛ̄ka̍ o̍ hɔ̄l. Kɛ̍, wāna̍ ve̍e̍lu̍ nya̍ ho̍ō le̍ wāa̍ wānāā ndɔ̄ wo̍, ndu̍ yɔ̍nūŋ 
māā Mɛ̄lɛ̄ka̍ ni̍, ō cho̍ ndu̍ le̍ ve᷅m nda̍ māā ā pɛ̄ɛ̄ku̍ nya̍ pɛ̄ɛ̄kū wāā le̍nde̍ le̍. 

9Ndu̍yɛ̍ pɛ̄ɛ̄kū lāchōōwā nda̍ hīŋ ho̍ō wo̍ chō kēlāa̍ nya̍ tɛ̄ɛ̄ŋ. Pɛ̄ɛ̄kōo̍ ho̍ō chō ko̍ 
mɛ̄ɛ̍ yi̍i̍sīi̍yo̍ ō chō nu̍a̍ā yɛ̍. Nyɛ̄ pɔ̄mbɔ̄ bɛ̍ɛ̍ wāŋndo̍ dɔ̄ū ndu̍ o̍ kōlo̍ nda̍ tōsā 
bēe̍dīi̍yo̍ wo̍ ni᷄ŋ pɛ̍, ō tīu̍ dɔ̍ɔ̍ lēni᷄ŋ kpo̍u̍. Le̍nde̍ ki̍nɛ̍i̍ pɛ̄ɛ̄kū lāchōōwāa̍ ho̍ō chō 
nya̍ tīūwo̍ tɛ̄ɛ̄ŋ ni̍. 

10Kɛ̍ ō wa̍ dɔ̍ɔ̍ le̍nde̍ ni̍, I̍ nɔ̍ wɔ̄ lāāla᷄ŋndo̍ a̍ nya̍. Ha̍a̍a̍ mi̍ ŋ̄ wā ā mɔ̄ɔ̄sa᷅ŋ na̍a̍ pi᷅lɛ̍ 
na̍a̍ Māsānɔ̄ɔ̍ Mɛ̄lɛ̄ka̍ wa̍ā, he̍ī ī ke̍ ya̍ lāāla᷄ŋndo̍ kpe̍e̍kpe̍i̍ māā lā chu̍ē ni̍ŋ yi̍ya᷄ŋ 
che᷅le̍ŋ mbō wa̍ yɛ̍ a̍ yīya᷄ŋ ya̍ I̍ nɔ̍ wo̍ le̍. Ndu̍yɛ̍ I̍ si̍nā kpe̍e̍kpe̍i̍ māā wāna̍ cho̍ 
nya̍ pālāa̍ ho̍ō wo̍, ō wa̍ wa̍nā bɛ̍ndu̍, yɛ̄ɛ̄ le̍ nɛ̍, Mɛ̄lɛ̄ka̍ chō ndu̍ nyɛ̄ pālāa̍ tūsī 
chōo̍ le̍ ko̍ŋ. 

11Mī di̍mu̍l nya̍ chāāŋāā nīāā lāāla᷄ŋnda̍, ya̍ I̍ nɔ̍lā mī pɛ̍ɛ̍ku̍ nya̍ pɛ̄ɛ̄kū wāā le̍nde̍ 
kpo̍so̍ŋ te̍. Mī yɔ̍ŋ āā, mɛ̄ɛ̍ mā hīvi̍ nya̍, māā ko̍ŋ to̍sā ni̍ mī lā sīmnu᷄ŋ wa̍nāā 
sa̍kpō Mɛ̄lɛ̄ka̍ o̍ hɔ̄l, ke̍ŋ yɔ̍nūŋ ya̍ fɛ̍ɛ̍ŋ a̍ fɛ̍ɛ̍ŋ te̍. Nāa̍ nya̍ kāndū si̍nā wa̍, tē ya̍ i̍i̍ 
wa̍ wāŋnda̍ pɛ̄ɛ̄kū wāā le̍nde̍ pɛ̍, mɛ̄ɛ̍ nda̍ a̍a̍ ve᷅ ya̍ nyɛ̄ pālāa̍ tūsīo̍o̍ chōo̍ le̍ wa᷅. 
Tē ya̍ i̍i̍ wa̍ wāŋnda̍ dīmūllo̍ pɛ̍ māā mɛ̄ɛ̍ mā hīvi̍ nda̍ o̍ chīɛ̄ī kɔ̄ɔ̄lī, mɛ̄ɛ̍ dīo̍m 
Mɛ̄lɛ̄ka̍ ya̍ I̍ cho̍ wāŋnda̍ dīmūllo̍ a̍ pīɔ̍m Chi̍i̍sū vi᷅ o̍ yɔ̄m sīŋgāfīlāa̍ chōo̍ wo̍, mɛ̄ɛ̍ 
ndu̍ o̍o̍ nɛ̍ī nda̍ le̍ wa᷅. 

12Wānāa̍ cho̍ ka̍ŋ nya̍ pālāa̍ wa̍, mbɔ̄ māā ā mɛ̍ɛ̍lū o̍ hīvī nda̍ hīvi̍ nda̍ o̍ chīɛ̄ī kɔ̄ɔ̄lī 
wo̍ ko̍ni̍ le̍, ā hīo̍u̍ lāchi̍, ā tɛ̄nda̍ vɛ̍lɛ̄ nda̍ pi̍la̍ bōōsīla̍ŋ. 

13Kɛ̍ ndu̍yɛ̍, nya̍ nya̍, Mɛ̄lɛ̄ka̍ vēēlu̍ nya̍ le̍ mī lā wa̍ chūāūwāā ndɔ̄. O̍ ko̍ŋ, lā 
ti̍i̍ndāŋ ndɛ̍ nya̍ pi̍la̍ māā sāwāla̍ nya̍ chūā la̍ŋ, māā ko̍ŋ te̍ to̍sā mī lā sīmnu᷄ŋ 
wa̍nāā sa̍kpō Mɛ̄lɛ̄ka̍ o̍ hɔ̄l te̍. Le̍ he̍ī, lā chō ni᷅ŋ ā bāŋa᷄ŋnda̍. Kɛ̍ ō wa̍ bɛ̍ɛ̍ mī ī wa̍ 
le̍nde̍ ni̍, ko̍ŋ ve᷅ ka᷅fɛ̍īla̍ŋ ka᷅fɛ̍ī le̍ mī lā mīīŋgu̍ nyɛ̄ wāna̍ chi̍e̍e̍yɛ̍i̍ ī dīmūl nya̍ le̍ 
tōsāa̍ wo̍ tōsā le̍. Nyɛ̄ nya̍ nɔ̄ mī lā tōsa̍ o̍ pīŋī Mɛ̄lɛ̄ka̍ pīŋi̍ nya̍ wo̍ ni᷄ŋ ndo̍ ndu̍ 
cho̍ wāŋnda̍ kāālāa̍ ni̍, mī lā chɔ᷄m ka̍a̍lāa̍ ho̍ō a̍ māāli̍āŋndo̍ vēllāa̍ vēllē. 

14Kāni̍ fo̍ndōle̍, nyɛ̄ o̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍, ō chɛ᷄ŋ o̍ sūɛ̍i̍ pi᷅lɛ̍i̍ he̍ī ni᷅ŋ 
kpe̍. Mbo̍ dīmī āā, “Ka̍a̍la̍ cha̍a̍ŋ nūm wa᷅na̍ chi̍o̍o̍ mɛ̄ɛ̍ ŋ̄ kāāla̍ nūm pi̍la̍ yɛ̍.” 

15Lā mānda̍ŋ kāni̍ fo̍ndōle̍, lā mɛ̄i̍ he̍ī tōsāa̍ mi̍ lā sāā sɔ̄ɔ̍ŋ tōsāa̍ māā lāvīsī. Vīsīa̍a̍ 
nda̍ nda̍, kīsi̍ ki̍si̍āŋndo̍ mā bōōlu̍āŋ mā lūēīya᷅ŋ nyɛ̍ nɛ̄īyāa̍. Le̍nde̍ nya̍ chō 
yɔ̄ŋu̍la᷅ŋndo̍ a̍ nyɛ̄ nɛ̄īyāa̍ lūēīya᷅ŋndo̍ ni̍. Tē lā tōsa̍ le̍nde̍ pɛ̍, mɛ̄ɛ̍ tɛ̄ɛ̄mba᷅ŋndo̍ 
ko̍ni̍ nya̍ chō vēllāa̍ vēllē ni̍. 

Nyɛ ̄Nyin̍a̍ Mɛl̄ɛk̄a̍a̍ hɛn̄āŋ ndo̍ a̍ nyɛ ̄wāna̍ chie̍̍e̍yɛi̍ ̍ī hɛn̄a̍ŋ ndo̍ ŋ̄ nīŋa᷅ŋ te̍ 
16Nyɛ̄ ya̍ I̍ di̍mi̍ ko̍ŋ ndo̍ cho̍ ni̍ māā, lā ke̍ Nyi̍na̍ Mɛ̄lɛ̄ka̍a̍ fo̍ndāa̍ le̍ mbō wa̍ nya̍ 
kɔ̄ɔ̄lī o̍ nyɛ̄ o̍ nyɛ̄ fe̍e̍ ni̍ŋ nya̍ nɔ̄ le̍ tōsāa̍. O̍ ko̍ŋ lā to̍sā lɛ̍ nyɛ̄ wāna̍ chi̍e̍e̍yɛ̍ī nyɛ̄i̍ 
ī hɛ̄nāŋ māā lā tōsa̍ wo̍ le̍. 

17Kāni̍ fu̍u̍le̍, na̍a̍ ŋ̄wāŋndā chīe̍e̍ nyɛ̄ wāna̍ chi̍e̍e̍yɛ̍ī nɛ̄i̍ ī hɛ̄nāŋ māā ŋ̄ tōsa̍ ndu̍ 
wo̍ ō nīŋa᷅ŋ a̍ nyɛ̄ Nyi̍na̍ Mɛ̄lɛ̄ka̍a̍ ndu̍ hɛ̍nāŋ māā ŋ̄ tōsa̍ wo̍ le̍. Ndu̍yɛ̍ nyɛ̄ Nyi̍na̍ 
Mɛ̄lɛ̄ka̍a̍ hɛ̄nāŋ māā ŋ̄ tōsa̍ ndu̍ wo̍ ō nīŋa᷅ŋ a̍ nyɛ̄ wāna̍ chi̍e̍e̍yɛ̍ī nɛ̄i̍ ī hɛ̄nāŋ māā 
ŋ̄ tōsa̍ wo̍ le̍. Sɔ̄ɔ̍ŋ sa̍lā tīɔ̍ɔ̍ŋ mu᷅ŋ ŋ̄ nīŋa᷅ŋ pe̍sīŋ te̍. Le̍ sa̍bōo̍ ho̍ō lā nɔ̍lā mī lā 
tōsa̍ nyɛ̄ nya̍ hɛ̄na̍ŋ ndo̍ le̍. 

18Kɛ̍ ndu̍yɛ̍ tē Nyi̍na̍ Mɛ̄lɛ̄ka̍a̍ wa̍ nya̍ kɔ̄ɔ̄lī pɛ̍ mbō chɔ̄m nya̍ nyɛ̄ o̍ nyɛ̄ nya̍ nɔ̄ le̍ 
tōsāa̍ pɛ̍, mɛ̄ɛ̍ lā cho̍ lɛ̍ sāwāla̍ŋ o̍ bā bɛ̄ŋgu̍ mī lā dɔ̄ū lɛ̄ tīīnda᷄ŋ o̍ la̍ŋ chūa̍a̍ ni᷄ŋ 
le̍ mī lā sīmnu᷄ŋ wa̍nāā sa̍kpō Mɛ̄lɛ̄ka̍ o̍ hɔ̄l te̍. 

19Nyɛ̄m wāna̍ chi̍e̍e̍yɛ̍ī nɛ̄i̍ ī yēēmā na̍a̍ mī ŋ̄ tōsa̍ wo̍ŋ, ŋ̄ chō kpe̍nde̍ke̍le̍. Mu̍ŋ 
cho̍ mu᷅ŋ ni̍, sūūndāa̍ nya̍ wāna̍ nya̍ cho̍ o̍ nɔ̄ ni̍ŋ te̍ wo̍, a̍ nīīlū sūūndɛ̍i̍ wɔ̍ɔ̍ŋndo̍, 
a̍ nīīlūlā nɔ̄ɔ̄lɛ̍i̍la̍ŋ, 

20a̍ nyɛ̄m chēle̍ŋndo̍ŋ sōōlūūwo̍ yɔ̍ŋi̍ nda̍ sōōlu̍u̍ Mɛ̍lɛ̄ka̍, a̍ pīōndɔ᷄ŋnda̍ŋ, a̍ 
nɛ̄īyɔ᷄ŋnda̍ŋ nɔ̄na᷅ŋndo̍ o̍ lākɔ̄l, a̍ nīīlū lātānda̍a̍, a̍ pāŋa̍li̍āŋnda̍ŋ o̍ nyɔ̄ɔ̍ŋ chōo̍, a̍ 
kɔ̄l tūū bɛ̄ndōo̍, a̍ yēēmɛ̍i̍ le̍ wānā o̍ wānā hi̍o̍u̍wɔ̄ɔ̍, a̍ yɛ̍ yi̍ɔ̍ɔ̍ chɔ̄ma᷅ŋndo̍, 

21a̍ hɔ̄lte̍ŋ lūɛ̄īyɔ̄ɔ̍ o̍ nyɛ̄ pi̍la̍a̍, a̍ mūɛ̄īya̍ŋ kōlɔ̄ɔ̄ mī mā bīī nda̍, a̍ sɔ̄ɔ̍ŋ lāsi̍ɔ̍mbo̍ŋ 
tōsāa̍, a̍ sɔ̄ɔ̍ŋ wa̍ā le̍nde̍ ŋ̍ che᷅le̍ŋ. I̍ chɔ̍ɔ̍lū wɔ̍ nya̍ sīlā māā pāāndū, wānā o̍ wāna̍ 
to̍sā sɔ̍ɔ̍ŋ wa̍ā nu̍a̍ā, ā cho̍ nda̍ hūnɔ̄ɔ̄ chɛ̄lɔ̄ɔ̄ le̍ lūɛ̄īyɔ̄ɔ̍ o̍ fo̍ndāŋ Mɛ̄lɛ̄ka̍ chō 
hūnɔ̄ɔ̄ wā māwāā wāŋnda̍ chōo̍ wo̍ le̍. 

22Kɛ̍ nyi̍na̍ Mɛ̄lɛ̄ka̍a̍ ndu̍ ndu̍, nyɛ̄m o̍ to̍sā mī wāŋnda̍ ā tōsa̍ wo̍ŋ mu̍ŋ cho̍ mu᷅ŋ 
ni̍, kāāli̍āŋndo̍, a̍ kɔ̄l kɛ̄ndɛ̄ kpe̍e̍kpe̍i̍yo̍ nɔ̄ɔ̍, a̍ wāa̍ nāa̍ pi᷅lɛ̍ sɛ̄ɛ̄ŋgi̍āŋ ve᷅ le̍, a̍ 

bīūwa᷅ŋndo̍ vēllāa̍ vēllē, a̍ māāli̍āŋndo̍, a̍ wāa̍ wānā kɛ̍ndɛ̄ o̍ chāa̍ŋ nūm ndo̍, a̍ 
wāa̍ wāna̍ wānā nɔ̍lā mā ti̍i̍nda̍ŋ, 

23a̍ wāa̍ wānā tu̍sīa̍ŋ, a̍ kɔ̄l nūmndo̍ bāa̍ tīūwo̍. Sāwā o̍ sāwā ku̍u̍nā wa̍nā mu᷅ŋ 
ndo̍ō tōsāa̍ le̍. 

24Le̍la̍ŋ, wānāa̍ Chi̍i̍sū Ki̍li̍tīa̍a̍ nda̍ nda̍, ā ma᷄l ni᷅ŋ kpāāya̍ nda̍ pi̍la̍a̍ tīīnda᷄ŋndo̍ 
le̍ sīmnɔ᷄ŋndo̍ wānāā sa̍kpō Mɛ̄lɛ̄ka̍ o̍ hɔ̄l. Ō wa̍ māā yɔ̄ŋɔ̄ɔ̄ pɛ̍, mɛ̄ɛ̍ nda̍ nda̍ dīī 
ni᷅ŋ mādīyāā wāna̍ chi̍e̍e̍yɛ̍ī ndɛ̄i̍ he̍ī kɔ̍sɔ̄ kɔ̍sɔ̄ ma̍ chīī a̍ ndi̍. 

25Le̍la̍ŋ, mɛ̄ɛ̍ Nyi̍na̍ Mɛ̄lɛ̄ka̍a̍ ke̍ na̍a̍ yōōmū kpe̍e̍kpe̍i̍yo̍ yɛ̍, ŋ̄ kēnu᷅ŋ ni̍ko̍ ndu̍ 
fo̍ndāa̍ mī ndu̍ wa̍ na̍a̍ chɔ̄mndo̍ nyɛ̄ o̍ nyɛ̄ na̍a̍ ŋ̄ nɔ̄ le̍ tōsāa̍. 

26Ŋ̄ tɛ̍ɛ̍mbūū wānā kɔ̍l te̍. Ndu̍yɛ̍ ŋ̄ pa̍ŋālā wānā le̍ nyɛ̄ ndɔ̄ le̍. 

Kāle̍e̍sīāŋnda̍ 6 

Lā māālia̍̄ŋ ve̍llāa̍ vēllē 
1Chāa̍ŋāā nīāā wa̍nāā lāāla᷄ŋnda̍, tē ō wa̍ pɛ̍ mī lā sāālu̍ŋ māā chāa̍ŋ nyā to̍sa̍ yɔ̄ŋ 
wɔ̄ɔ̍ŋndo̍, mɛ̄ɛ̍ wānāa̍ cho̍ nya̍ tɛ̄ɛ̄ŋ mi̍ Nyi̍na̍ Mɛ̄lɛ̄ka̍a̍ wā nda̍ kɔ̄ɔ̄lī wa̍, ā kɔ̍ mā 
kɔ̍ ma̍lā ndu̍ a̍ sīlāa̍ mbō sōli̍ lābā lēni᷄ŋ. Kɛ̍ ndu̍yɛ̍ tē lā wa̍ ndu̍ mālāa̍ ho̍ō pɛ̍, lā 
chāa̍ su̍ɛ̍i̍ nāa̍ ndu̍ chu̍a̍, ndu̍yɛ̍ mī lā mānda̍ŋ, yɔ̍ŋi̍ nya̍ lo̍ o̍ ndu̍ sīlāa̍ nya̍ pi̍la̍ 
bɛ̍ɛ̍ mī lā tōsa̍ yɔ̄ŋ wɔ̄ɔ̍ŋndo̍. 

2Ndu̍yɛ̍ tē dɛ̍nɔ̍ɔ̍ wa̍ chāa̍ŋ nya̍ pālāa̍ pɛ̍, lā sɔ̄ɔ̄ŋgu̍u̍ lā māla̍ ndu̍. Tē lā tōsa̍ he̍ī 
pɛ̍, nyɛ̄ o̍ nyɛ̄ Ki̍li̍tī di̍mu̍l nya̍ le̍ tōsāa̍, mɛ̄ɛ̍ lā tīu̍ bā fɔ̍. 

3Kāni̍ fo̍ndōle̍, wānā o̍ wāna̍ chu̍a̍nu̍ŋ pɛ̍ māā ō bɛ̄nda̍ mbo̍ hīāū chāāŋnda̍, kɛ̍ 
ndu̍yɛ̍ ō cho̍ yɛ̍ ō bɛ̄ndāā le̍, mɛ̄ɛ̍ ndu̍ pi̍la̍ ko̍ni̍ cho̍ hūīnɔ᷄ŋndo̍ ni̍. 

4Le̍la̍ŋ, wānā o̍ wānā mɛ̍ɛ̍nda̍ŋ nu᷅m pi̍la̍, mā kēlū yāmɛ̍i̍. Tē wa̍li̍ ŋ̄ tōsa̍ wo̍ na᷄ŋ 
pɛ̍, a̍ to̍sa̍ kɔ̄l kɛ̄ndɔ̄ɔ̍ le̍ wa̍li̍ kɛ̍ndɛ̄ nūm pi̍la̍ to̍sa̍ wo̍. Kɛ̍ ō ve᷅ ma̍wa̍ā mā yi̍ya̍ŋ 
māā, “I̍ hi̍o̍ū fi̍nyɛ̄,” mbō wa̍ kɔ̄l kɛ̄ndɛ̄ wāā le̍nde̍ le̍. 

5Kāni̍ fo̍ndōle̍, wānā o̍ wānā nyɛ̄ ŋ̄ tōsā wo̍ nūm pi̍la̍ mu̍lī nyu̍nāa̍ o̍ Mɛ̄lɛ̄ka̍ lo̍ a̍ 
ndu̍ o̍kɔ̄ɔ̄ ni̍. 

6Wāna̍ nda̍ chō sūɛ̍i̍ Mɛ̄lɛ̄kɛ̍i̍ pɛ̄ɛ̄kōo̍ wo̍, ō māla̍ wa᷅na̍ cho̍ ndu̍ pɛ̄ɛ̄kōo̍ wo̍ a̍ 
nyɛ̄m o̍ nɔ̍ wo̍ŋ ŋ̄ ti᷄ŋ. 

7Wānā o̍ wānā hu̍ī nūm pi̍la̍ mā ma̍m Mɛ̄lɛ̄ka̍ le̍. Mɛ̄lɛ̄ka̍ cho̍ wa᷅na̍ wānā pi̍su̍l te̍. 
Yɛ̄īyi̍i̍ wānā sa᷅ŋ o̍ chīɛ̄ī nūmnde̍ ni᷄ŋ nde̍, ndi̍ ko̍ni̍ ŋ̄ kūāū ni̍. 

8Tē ō wa̍ pɛ̍ mī wāŋndo̍ ndu̍ di̍mi̍ māā nyɛ̄ wāna̍ chi̍e̍e̍yɛ̍i̍ ndūɛ̍i̍ ī dīmūl ndu̍ le̍ 
tōsāa̍ wo̍ māā nyɛ̄ kōŋ o̍ to̍sā ni̍, mɛ̄ɛ̍ tɔ̄nɔ̍ o̍ cho̍ hūnɔ̄ɔ̄ sɔ̄lā lēni᷄ŋ ndo̍, ndu̍ cho̍ 
pīɔ̍mndo̍ ni̍. Kɛ̍ ndu̍yɛ̍ tē ō wa̍ pɛ̍ māā sɔ̄ɔ̍ŋ Nyi̍na̍ Mɛ̄lɛ̄ka̍a̍ dīmūl nu̍m le̍ tōsāa̍ 
wo̍ŋ māā mu̍ŋ ŋ̄ tōsā ni̍, mɛ̄ɛ̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ ndu̍ Nyi̍na̍ 
Mɛ̄lɛ̄ka̍a̍ ō kē nu̍m ni̍. 

9Le̍ sa̍bōo̍ ho̍ō, ŋ̄ sa̍ŋgā a̍ wāŋnda̍ tōnya̍a̍ tōsāllo̍ le̍. Kāni̍ fo̍ndōle̍ tē ŋ̄ sāŋga̍ mī 
ŋ̄ ma᷄l te̍, pāa̍le̍ wa᷅ ni̍ŋ mī ŋ̄ sɔ̄la̍ tɔ̄nɔ̄ɔ̍ lēni᷄ŋ. 

10Le̍ he̍ī, bōōndi̍i̍ na̍a̍ ŋ̄ nɔ̄ he̍ī fo̍ndāa̍ ve̍, ŋ̄ tōsa᷅ŋ tōnya̍a̍ nāa̍ wāŋnda̍ chūā, tāāma̍ 
chāāŋāā nāā wa̍nāā lāāla᷄ŋnda̍. 

Dīōmndā Pɔɔ̍ ̄mɛɛ̍l̍u̍ dīmī la̍ŋ 
11Pōōnyīa̍a̍ o̍ ni̍ ya̍ pi̍la̍a̍ cho̍ ni᷅ŋ ho̍ō ni̍. Lā chē fa̍ū mɛ̄ɛ̍ o̍ cho̍ do̍kōlō dōkōlō yɛ̍. 

12Wānāa̍ cho̍ ha̍ā dīmīo̍o̍ māā mɛ̄ɛ̍ mā hīvi̍ nya̍ wa̍, nda̍ nda̍, yōŋgāa̍ hɛ̍na̍ŋ nda̍ 
kīōlɔ̄ɔ̍ ni̍ le̍ mī wāŋnda̍ sīna̍ māā wa̍li̍ wa̍ā nu̍a̍ā kpɛ̍ nda̍ tōsa̍ ni̍. Le̍ sa̍bū nda̍ 
dīmi̍ māā ā hīvi̍ nya̍ wo̍ cho̍ ni̍ māā ā hɛ̄na̍ŋ mī wāŋnda̍ tūsi̍ nda̍ nyɛ̄ pālāa̍ chōo̍ 
le̍. Kāni̍ fo̍ndōle̍ tē ā dīmu̍l wāŋnda̍ yōōŋgū kɛ̄ndɔ̄ɔ̍ pɛ̍ māā pīɔ̍m Chi̍i̍sū Ki̍li̍tī sɔ̍la̍ 
wo̍ ndu̍ ko̍ni̍ na̍a̍ ŋ̄ tīīndāŋ ni̍, wāŋnda̍ tūsi̍ nda̍ nyɛ̄ pālāa̍ chōo̍. 

13Kɛ̍ wānāā kālāa̍ cho̍ ā hīvīāā wa̍ bɛ̍ɛ̍ ā cho̍ sa̍wāla̍ Mɛ̄lɛ̄ka̍la̍ŋ chīī chūā le̍. Ō cho̍ 
le̍ nyɛ̄ chēle̍ŋ te̍ nda̍ chō nya̍ kɔ̄ɔ̄lī le̍ nya̍ hīvīo̍o̍ le̍. Le̍ yōŋgāa̍ kīōlɔ̄ɔ̍ māā wānāa̍ 
cho̍ a̍ Chu̍ū le̍ wa̍ bɛ̍ɛ̍ ā chō ni᷅ŋ ka̍ā māChu̍ūwo̍ chūa̍a̍. 

14Kɛ̍, ya̍ Pɔ̍ɔ̄ ya̍ ya̍, yōŋga̍ nūu̍ kīōlɔ̄ɔ̍ mɛ̄ɛ̍ a̍ pīɔ̍m Māsānɔ̍ɔ̍ Chi̍i̍sū Ki̍li̍tī sɔ̍la̍ o̍ yɔ̄m 
sīŋgāfīlāa̍ chōo̍ wo̍ o̍kɔ̄ɔ̄. Kāni̍ fo̍ndōle̍, pīɔ̍m o̍ sɔ̍la̍ wo̍ ndu̍ to̍sa̍ ni̍ I̍ nɔ̍ lɛ̍ kpe̍ku̍ 
o̍ kpe̍ku̍ a̍ chi̍e̍ēŋndo̍ ho̍ō le̍, ko̍ŋ cho̍ ni̍, wānā pi̍la̍ kīndīo̍o̍ le̍ sīmnɔ᷄ŋndo̍ wānā 
sa̍kpō Mɛ̄lɛ̄ka̍ o̍ hɔ̄l. Bā nī cho̍ lɛ̍ o̍ sɔ̄ɔ̍ŋ wa̍ā le̍nde̍ ni̍ŋ te̍. Ya̍ I̍ ma̍l ni᷅ŋ kīndī kōŋ 
a̍ bā nī le̍ wāa̍ wānā sa̍kpō Mɛ̄lɛ̄ka̍ o̍ hɔ̄l. 

15Le̍la̍ŋ, wānā wa̍ o̍ hi̍vīāā, wa᷅ ō hīvīāā le̍, ko̍ŋ cho̍ nyɛ᷅ o̍ nyɛ̄ le̍. Sūɛ̍i̍ cho̍ sūɛ̍i̍ 
le̍bo᷅lle̍ ve̍ ndi̍ cho̍ ni̍ māā Mɛ̄lɛ̄ka̍ mīŋgi̍ na̍a̍ tōōsīāā ā sɛ̄nɛ̄ī. 

16Nya̍ wānā o̍ wāna̍ cho̍ kɔ̄la̍ŋ o̍ nɛ̄i̍ ya̍ I̍ cho̍ ho̍ō nya̍ dīmūllo̍ a̍ ndu̍ o̍kɔ̄ɔ̄ wo̍ 
chōo̍, a̍ chūāūwāa̍ Mɛ̄lɛ̄ka̍a̍ ā tūa̍a̍, mbɔ̄ Mɛ̄lɛ̄ka̍ ke̍ nya̍ kɔ̄l nyu̍lōo̍, ndu̍yɛ̍ mbō 
tūīīnu̍ŋ nya̍ īnyīɛ̍ɛ̍ fɔ̍. 

17Dīōm ya̍ cho̍ nya̍ mɛ̄ɛ̄lū dīmūl lo̍ cho̍ ni̍ māā wānā o̍ wānā chu̍ū lɛ̄ ya̍ nyɛ̄ pālāā 
chēle̍ŋ te̍. Kāni̍ fo̍ndōle̍, tīndīla̍ŋ nda᷅ŋ ya̍ lēkɔ̄ɔ̍ lā chɔ᷄m māā Chi̍i̍sū Ki̍li̍tī chɛ̄ ndɔ̄ɔ̍ 
ya̍ I̍ cho̍ ni̍. 

18Le̍la̍ŋ chāāŋāā nīāā wa̍nāā lāāla᷄ŋnda̍, mbɔ̄ Ma̍sānɔ̍ nāa̍ Chi̍i̍sū Ki̍li̍tī ō yīya̍ŋ 
nya̍ chōo̍ fɔ̍. I̍ yɔ̄nu̍ŋ le̍nde̍ fɔ̍. 

Ɛ̄fi̍siā̄ŋnda̍ 

Ɛ̄fi̍sīāŋnda̍ 1 

1Ya̍ Pɔ̍ɔ̄, ya̍ cho̍ ho̍ō māā wāna̍ Chi̍i̍sū Ki̍li̍tī ve᷅m hɔ̄ltē ndɔ̄ o̍ hɛ̄na᷄ŋ Mɛ̄lɛ̄ka̍a̍ ni᷄ŋ 
ndo̍, ya̍ cho̍ yāu̍wo̍ ho̍ō pōōnyīa̍a̍ ni̍. I̍ cho̍ ndu̍ pōōnyīa̍a̍ nāa̍ nya̍ wānāa̍ Mɛ̄lɛ̄ka̍a̍ 
chūā Ɛ̍fi̍sīā chi̍e̍e̍, nya̍ cho̍ ha̍ā īsīsi̍ yi̍ o̍ tīīnda᷄ŋ nya̍ nɔ̄ o̍ Chi̍i̍sū Ki̍li̍tī ni̍ŋ ndo̍ wa̍. 

2I̍ cho̍ pīɛ̄īle̍ŋ māā Mɛ̄lɛ̄ka̍ fi̍nyā nāa̍ a̍ Māsānɔ̄ɔ̍ Chi̍i̍sū Ki̍li̍tī māā ā yīya̍ŋ nya̍ 
chōo̍, ndu̍yɛ̍, mā ke̍ nya̍ kɔ̄l nyūlōo̍ fɔ̍. 

Mɛl̄ɛk̄a̍ ke̍ na̍a̍ nyɛm̄ kɛn̄dɔŋ᷄ le̍ mɛɛ̄ ̍na̍a̍ ŋ̄ chō dīōm pīlɛ ̍a̍ Kil̍it̍ī yɛ ̍
3Lā ŋ̄ mēlnu᷅ŋ Mɛ̄lɛ̄ka̍ ba̍li̍ka̍ o̍ cho̍ fi̍nyāa̍ le̍ Māsānɔ̍ nāa̍ Chi̍i̍sū Ki̍li̍tī wo̍. Kāni̍ 
fu̍u̍le̍, ō dɔ̄ū na̍a̍ sa̍lā mbo̍ kē na̍a̍ nyɛ̄m kɛ̄ndɔ᷄ŋ fa̍ū ŋ̍ cha᷅ŋ o̍ fo̍ndāŋ ndɔ̄ɔ̍ wo̍ŋ, le̍ 
mɛ̄ɛ̍ na̍a̍ ŋ̄ chō dīōm pīlɛ̍ na̍a̍ Ki̍li̍tī wa̍ā yɛ̍. 

4Ndu̍yɛ̍, le̍ chō na̍a̍ ŋ̄ chō ko̍ŋ o̍ dīōm pīlɔ̍ɔ̍ ni᷄ŋ na̍a̍ Ki̍li̍tī wa̍ā wo̍, mi̍ Mɛ̄lɛ̄ka̍ hɛ̄lī 
na̍a̍ le̍ wāa̍ wānāā ndɔ̄ lɔ̍ɔ̍ pa̍ bɛ̍ɛ̍ o̍ to̍o̍sīāā chi̍e̍ēŋndo̍. Ō hɛ̄li̍ na̍a̍ le̍ mī ŋ̄ wa̍ ā 
yɔ̄ŋga᷄ŋ le̍ ndu̍ Mɛ̍lɛ̄ka̍, ndu̍yɛ̍, mī kɔ̄ltā nāāla̍ŋ lā wa̍ lā dīāndāā wa̍la̍ŋ ndu̍ o̍ hɔ̄l. 
Ndu̍yɛ̍, le̍ kāālā Mɛ̄lɛ̄ka̍ kāāla̍ na̍a̍ wo̍ 

5ō chīi̍ na̍a̍ ni᷅ŋ yūlɔ̄ɔ̄ o̍ sa̍bu̍ Chi̍i̍sū Ki̍li̍tīo̍o̍ ni᷄ŋ le̍ mbō sīīŋgu̍u̍ na̍a̍ chūāūwāā 
ndɔ̄, mɛ̄ɛ̍ ndu̍ Mɛ̍lɛ̄ka̍ pi̍la̍ kɛ̍ɛ̍si̍a̍a̍ o̍ hɛ̄na᷄ŋ ndɔ̄ɔ̍ ni᷄ŋ yɛ̍. 

6Ō tōsa̍ mātōsāā he̍ī le̍ mī ŋ̄ sāŋga̍la̍ ndu̍ le̍ kɛ̄ndɛ̄ī bɛ̍ndūī o̍ to̍sa̍l na̍a̍ he̍ī ye̍. 
Fo̍ndō o̍ to̍sa̍l na̍a̍ ndi̍ ni̍ sa̍na̍a̍ o̍ sa̍bu̍ wāna̍ o̍ ka̍a̍la̍ ho̍ō wo̍ ni᷄ŋ. 

7Ndu̍yɛ̍, pīɔ̍m Chi̍i̍sū Ki̍li̍tī vi᷅ wo̍, ndu̍ to̍sa̍ ni̍ mi̍ ŋ̄ sɔ̄lā bāŋa᷄ŋndo̍, ko̍ŋ cho̍ ni̍, mi̍ 
ŋ̄ sɔ̄lā mālɔ̄ɔ̍ le̍ yɔ̄ŋndā wɔ̄ɔ̍ŋndā na̍a̍ ŋ̄ tōsa̍ la̍ŋ. Kɛ̄ndɛ̄ī bɛ̍ndū bɛ̄ndūe̍i̍ Mɛ̄lɛ̄ka̍ 
tōsa̍l na̍a̍ he̍ī ni̍. 

8Kɛ̄ndɛ̄i̍ nɔ̍ la̍mɛ̍ɛ̍lu̍ le̍ ve̍ o̍ to̍sa̍l na̍a̍ he̍ī ni̍. Mɛ̄lɛ̄ka̍ nɔ̍ kɔ̄l kālo̍o̍ kpo̍u̍ o̍ bā ni̍, 
ndu̍yɛ̍, ō sīnā i̍sɔ̍ɔ̍ o̍ īsɔ̄ɔ̍ fe̍e̍ pɛ̍ŋgu̍. 

9Le̍ he̍ī, mbo̍ tōsā nyɛ̄ o̍ kɛ̍ɛ̍si̍a̍a̍ le̍ tōsāa̍ wo̍. Sɔ̄ɔ̍ŋ ndu̍ o̍o̍ kɛ̍ɛ̍si̍a̍a̍ ni᷅ŋ pāāndū le̍ 
tōsāa̍ sa̍na̍a̍ o̍ sa̍bu̍ Ki̍li̍tīo̍o̍ ni᷄ŋ, kɛ̍ mi̍ mu̍ŋ wa᷅ ŋ̄ vīāŋāā wo̍ŋ, mbo̍ tōsā mi̍ ŋ̄ sīnā 
mu̍ŋ. 

10Tē bōōndi̍i̍ Mɛ̄lɛ̄ka̍ pi̍la̍ bɛ̍ɛ̍ndi̍a̍a̍ ve̍ ī fūūlu̍u̍ pɛ̍, ō chō nyɛ̄ o̍ kɛ̍ɛ̍si̍a̍a̍ wo̍ sīōū 
tōsā. Ko̍ŋ cho̍ ni̍, nyɛ̄ o̍ nyɛ̄ fe̍e̍ Mɛ̄lɛ̄ka̍ to̍o̍si̍a̍a̍, mu᷅ŋ o̍ fo̍ndāŋ ndɔ̄ɔ̍ ni̍, a̍ mu᷅ŋ o̍ 
chi̍e̍ēŋndo̍ chōo̍, mbō chūūŋgi̍a̍a̍ mu̍ŋ dīōm pīlɛ̍ mī Ki̍li̍tī wa̍ mu̍ŋ bōlle̍ŋ kpo̍u̍. 

11Mɛ̄lɛ̄ka̍ yūlū na̍a̍ māyūlāā le̍ wāa̍ wānāā ndɔ̄ mɛ̄ɛ̍ ndu̍ pi̍la̍ kɛ̍ɛ̍si̍a̍a̍ yɛ̍, ndu̍yɛ̍, 
mbo̍ tōsā mi̍ nyɛ̄ o̍ nyɛ̄ yɔ̄nu᷄ŋ o̍ hɛ̄na᷄ŋ ndɔ̄ɔ̍ ni᷄ŋ. Le̍la̍ŋ, le̍ chō na̍a̍ ŋ̄ chō o̍ dīōm 
pīlɛ̍ ni᷄ŋ na̍a̍ Ki̍li̍tī wa̍ā wo̍ mi̍ Mɛ̄lɛ̄ka̍ hɛ̄lī na̍a̍ le̍ wāa̍ wānāā ndɔ̄. 

12Le̍ sa̍bū mu᷅ŋ ki̍nɛ̍i̍ ŋ̍ yɔ̍nu̍ŋ ndo̍ cho̍ ni̍ māā le̍ mī na̍a̍ ŋ̍ wa̍ ha̍ā wānāā tāsi̍a̍a̍ le̍ 
tīīnda᷄ŋndo̍ dɔ̄wɔ̄ɔ̍ o̍ Ki̍li̍tī ni̍ŋ nda̍ mī ŋ̄ tōsa̍ mī wāŋnda̍ sāŋga̍la̍ Mɛ̄lɛ̄ka̍ le̍ mɛ̄ɛ̍ o̍ 
cho̍ wāna̍ kɔ̄ndɔ̄fi̍li̍ yɛ̍. 

13Nya̍ bɛ̍ɛ̍ le̍nde̍ ko̍ni̍ i̍ yɔ̍nu̍ŋ a̍ nya̍ o̍kɔ̄ɔ̄ ni̍. Mɛ̄ɛ̍ nya̍ tūēī yōōŋgū tōnya̍a̍ ho̍ō, 
ndu̍ yɔ̍nūŋ ni̍ māā Yōōŋgū Kɛ̄ndɛ̍ Mɛ̄lɛ̄ka̍a̍ ō nya̍ sɔ̄la̍ pīōŋɔ̄ɔ̍ lēni᷄ŋ ndo̍, mi̍ lā 
dūāū tīīnda᷄ŋ nyāa̍ o̍ Ki̍li̍tī ni̍ŋ. Mi̍ Mɛ̄lɛ̄ka̍ tōsā mi̍ Nyi̍nā ndɔ̄ Kāsīo̍o̍ tūāl nya̍ kɔ̄ɔ̄lī 
mɛ̄ɛ̍ o̍ chu̍a̍ būŋgɛ̄i̍ yɛ̍, le̍ wāa̍ māā tāāmāsi̍ le̍ chɔ̄mndo̍ māā ndu̍ Mɛ̍lɛ̄ka̍ nɔ̍ nya̍ 
ni̍. 

14Ndu̍yɛ̍, tōlɔ̄ɔ̄ Nyi̍na̍ Mɛ̄lɛ̄ka̍a̍ tūāl na̍a̍ kɔ̄ɔ̄lī wo̍ chō māchūāā, māā tāāmāsi̍ le̍ 
chɔ̄mndo̍ māā na̍a̍ bɛ̍ɛ̍ Mɛ̄lɛ̄ka̍ chō na̍a̍ nyɛ̄ o̍ chu̍a̍ būŋgɛ̄i̍ le̍ wānāā ndūa̍a̍ kīo̍o̍ 
wo̍ kē. Ndu̍yɛ̍, mu᷅ŋ ki̍nɛ̍i̍ mɛ̄ɛ̄lu̍la̍ ndɔ̄la̍ŋ la̍ cho̍ ni̍ māā Mɛ̄lɛ̄ka̍ chō wānāa̍ cho̍ 
mīāl ndɔ̄ wa̍ bāŋā le̍ mbō lo̍ o̍ ko̍ŋ mī wāŋnda̍ ā sāŋga̍la̍ Mɛ̄lɛ̄ka̍ le̍ mɛ̄ɛ̍ o̍ cho̍ 
wāna̍ kɔ̄ndɔ̄fi̍li̍ yɛ̍. 

Pɔɔ̍ ̄piɛ̍i̍ ̍Mɛl̄ɛk̄a̍ le̍ wānāā o̍ yɔŋ̍ yāu̍wo̍ wa̍ 
15Le̍ sa̍bū kōŋ, chɔ̍ŋ a̍ bōōndi̍i̍ ya̍ I̍ tu̍e̍ī a̍ mɛ̄ɛ̍ kpɛ̍ nya̍ lāāla̍ŋ a̍ Māsānɔ̄ɔ̍ Chi̍i̍sū 
yɛ̍ ve̍ a̍ mɛ̄ɛ̍ nya̍ kāāla̍ wānāa̍ Mɛ̄lɛ̄ka̍a̍ kpo̍u̍ yɛ̍, le̍ te̍le̍ŋ o̍ te̍le̍ŋ 

16I̍ cho̍ Mɛ̄lɛ̄ka̍ ba̍li̍ka̍a̍ mēllo̍ le̍ nya̍, ndu̍yɛ̍, mi̍ wa᷅ ndu̍ pīɛ̄īyo̍ le̍ nya̍. 

17O̍ ko̍ŋ kɔ̍ɔ̍lī, Mɛ̄lɛ̄ka̍ ō Māsānɔ̍ nāa̍ Chi̍i̍sū Ki̍li̍tī o̍ pi̍ɛ̍ī yo̍, ndu̍ yɔ̍nūŋ ni̍ māā 
Fi̍nyā nāa̍ kɔ̄ndɔ̄fi̍li̍ bɛ̄ndōo̍, mi̍ pi̍ɛ̍ī ndu̍ le̍ nya̍. I̍ pi̍ɛ̍i̍ ndu̍ le̍ mbō tōsa̍ mī Nyi̍nā 
ndɔ̄ɔ̍ tōl nya̍ kɔ̄ɔ̄lī, ndu̍yɛ̍, mbō ke̍ nya̍ kɔ̄l kālu̍ Mɛ̄lɛ̄ka̍a̍, o̍ ko̍ŋ kɔ̍ɔ̍lī, mbō chɔ᷄m 
nya̍ sɔ̄ɔ̍ŋ a̍ Mɛ̍lɛ̄ka̍ o̍kɔ̄ɔ̄ le̍ mī lā chɔ̄ɔ̄lu̍ sīnā a̍ ndu̍ o̍kɔ̄ɔ̄ wa̍la̍ŋ. 

18I̍ cho̍ vɛ̄lɛ̄ pīɛ̄īle̍ŋ māā Mɛ̄lɛ̄ka̍ ō tōsa̍ mī nyɛ̄ wa̍wo̍ŋ ndɔ̄ɔ̍ tēŋga̍ o̍ kɔ̄ltā nyāla̍ŋ 
ni᷄ŋ le̍ mī lā sīna̍ nyɛ̄ o̍ ve̍e̍lu̍ nya̍ ho̍ō le̍ wāa̍ lēhɔ̄l o̍ nɛ̄ī le̍ ndu̍ wo̍. Ko̍ŋ cho̍ ni̍, mī 
lā sīna̍ nyɛ̄m ke᷅ŋ sūlāŋ bɛ̄ndūŋ o̍ chu̍a̍ būŋgɛ̄i̍ le̍ wānāā ndūa̍a̍ kīo̍o̍ wo̍ŋ. 

19Ndu̍yɛ̍, I̍ cho̍ pīɛ̄īle̍ŋ māā le̍ mī lā sīna̍ mɛ̄ɛ̍ kpāāya̍ ndɔ̍ cho̍ wa̍llo̍ o̍ na̍a̍ wānāa̍ 
ti̍i̍nda̍ŋ o̍ ndu̍ ni̍ŋ nda̍ wo̍, ō chō kpāāya̍ kɔ̄ndɔ̄fi̍li̍ bɛ̄ndū yɛ̍. Kpāāyā ko̍ŋ, ndu̍ ko̍ 
cho̍ kpāāyā bɛ̍ndū 

20Mɛ̄lɛ̄ka̍ mīŋgi̍ Ki̍li̍ti̍ yōōmū a̍ ndu̍ wo̍ ni̍, mbo̍ kɔ̍ kɛ̍si᷄ŋ ndu̍ īkɛ̄i̍ o̍ fo̍ndāŋ lēbīɔ̍ɔ̍ 
o̍ bā ndɔ̄ kɛ̍ndɔ̄ɔ̍ chōo̍ o̍ fo̍nda᷄ŋ Mɛ̄lɛ̄ka̍a̍ chōo̍ cho̍o̍. 

21Lo̍ŋ Mɛ̄lɛ̄ka̍ ke̍ ndu̍ nāa̍ si̍māa̍ ni̍, mbo̍ hīāū a̍ kpāāyā o̍ kpāāya̍ īnyi̍nāya̍ cho̍ o̍ 
ha̍la̍a̍ ni᷄ŋ. Ko̍ŋ cho̍ ni̍, Nyi̍nāa̍ cho̍ māā lāmāsā wa̍ ni̍, a̍ nyi̍nāa̍ nɔ̍ tɔ̍ɔ̍ wa̍, a̍ nyi̍nāa̍ 
nɔ̍ kpāāyāa̍ wa̍, a̍ nyi̍nāa̍, ā fo̍ndāŋndā yɛ̍ yɛ̍la̍ŋ o̍ ha̍la̍a̍ ni᷄ŋ la̍ cho̍ o̍ bā bɛ̄ŋgu̍ wa̍, 
a̍ nyi̍nāa̍ nɔ̍ nāa̍ si̍māā bɛ̄ndūa̍a̍ wa̍ kpo̍u̍, nāa̍ si̍māa̍ Ki̍li̍tīa̍a̍ nda̍ hi̍o̍ū po̍lo̍ŋ 
po̍lo̍ŋ. Kpāāya̍ Ki̍li̍tīo̍o̍ ho̍ō ō cho̍ ko̍ le̍ pɛ̍ŋgo̍o̍ ho̍ō le̍, kɛ̍ mbō kūɛ̄ bɛ̍ɛ̍ a̍ lāchī kɛ᷅. 

22Ndu̍yɛ̍, Mɛ̄lɛ̄ka̍ tōsa̍ mi̍ nyɛ̄ o̍ nyɛ̄ fe̍e̍ wa᷅ Ki̍li̍tī o̍ bā bɛ̄ŋgu̍. Ndu̍yɛ̍, mbo̍ yūlū 
ndu̍ le̍ wāa̍ bōllē ku̍ndā wānāā lāāla᷄ŋnda̍ o̍ nyɛ̄ o̍ nyɛ̄ fe̍e̍ ni̍ŋ. 

23Ndu̍yɛ̍, Ki̍li̍tī o̍ cho̍ ho̍ō wāna̍ to̍sā mī nyɛ̄ o̍ nyɛ̄ bā o̍ bā fe̍e̍ o̍ si̍mnu᷄ŋ mɛ̄ɛ̍ o̍ nɔ̍ 
le̍ wāa̍ yɛ̍ wo̍, ndu̍ bɛ̍ɛ̍ mbo̍ sīmnu᷄ŋ mɛ̄ɛ̍ o̍ nɔ̍ le̍ wāa̍ yɛ̍, kāni̍ fu̍u̍le̍, le̍ mɛ̄ɛ̍ o̍ sɔ̍la̍ 
ku̍ndā wānāā lāāla᷄ŋnda̍ yɛ̍. 

Ɛ̄fi̍sīāŋnda̍ 2 

O̍ kɛn̄dɛī ̍Mɛl̄ɛk̄ɛi̍ ̍niŋ᷄ sa̍na̍a̍ wāŋnda̍ sɔl̄a̍ pīōŋɔɔ̄ ̍ni ̍
1Ō wa̍ māā yɔ̄ŋɔ̄ɔ̄ pɛ̍, lā wa̍ ni᷅ŋ māwāā ā vīlɛ̍i̍ pɛ̍ le̍ kɛ̄ɛ̄ nya̍ a̍a̍ kɛ̍ɛ̍ le̍ nyɛ̄ Mɛ̄lɛ̄ka̍ 
ndu̍ o̍o̍ di̍mu̍l nya̍ wo̍ tōsāa̍ wo̍, a̍ yɔ̄ŋndā wɔ̄ɔ̍ŋndā nya̍ wa̍ tōsāa̍ la̍ŋ. 

2Lā wa̍ māwāā sɔ̄ɔ̍ŋ tōsāa̍ bōōndi̍i̍ ke̍ŋ mɛ̄ɛ̍ wāŋnda̍ o̍ chi̍e̍ēŋndo̍ ni᷄ŋ a̍ to̍sā sɔ̍ɔ̍ŋ 
yɛ̍. Ndu̍yɛ̍, māsā wɔ̍ɔ̍ŋ cho̍ o̍ māsāle̍ŋ chōo̍ o̍ ha̍la̍a̍ ni᷄ŋ ndo̍, nyɛ̄ ndu̍ o̍o̍ di̍mūl 
nya̍ wo̍, ndu̍ ko̍ni̍ nya̍ a̍a̍ to̍sā ni̍. Ndu̍yɛ̍, wānāa̍ kɛ̍ɛ̄ le̍ nyɛ̄ Mɛ̄lɛ̄ka̍ dīmūl nda̍ le̍ 
tōsāa̍ wo̍ wa̍, nyi̍nā kōŋ ko̍ni̍ nda̍ chō ni᷅ŋ o̍ bā bɛ̄ŋgu̍ ni̍. 

3Na̍a̍ ha̍ā fa̍ū le̍nde̍ na̍a̍ ŋ̄ wa̍ ni̍. Nyɛ̄ wāna̍ chi̍e̍e̍yɛ̍ī nɛ̄ī pa̍a̍ndūe̍i̍ ndi̍ i̍i̍ hɛ̍nāŋ 
ndo̍ ko̍ni̍ na̍a̍ ŋ̄ wa̍ tōsāa̍ ni̍. Nyɛ̄ o̍ nyɛ̄ dīāllūŋ na᷄ŋ mu̍ŋ ye̍e̍mā le̍ tōsāa̍, a̍ nyɛ̄ o̍ 
nyɛ̄ ndu̍ o̍o̍ hu᷅ŋ na̍a̍ o̍ lēbōl, ndu̍ ko̍ni̍ na̍a̍ ŋ̄ wa̍ tōsāa̍ ni̍. Le̍la̍ŋ, le̍ wāna̍ chi̍e̍e̍yɛ̍ī 
nɛ̄ī pa̍a̍ndūīī kēŋ mɛ̄ɛ̍ mī Mɛ̄lɛ̄ka̍ ndu̍ o̍o̍ dɔ̍u̍nu᷄ŋ tu̍mbe̍ a̍ na̍a̍, mī ndu̍ o̍o̍ tu̍si̍ 
na̍a̍ nyɛ̄ pālāa̍ chōo̍, mɛ̄ɛ̍ i̍ nɔ̍ mī ī yɔ̄nu̍ŋ a̍ wānā o̍ wānā yɛ̍. 

4Kɛ̍ ndu̍yɛ̍, Mɛ̄lɛ̄ka̍ chō wāna̍ īnyīɛ̍ɛ̍ bɛ̄ndū bɛ̍ndū. Ndu̍yɛ̍, le̍ kāālā bɛ̄ndū o̍ ka̍a̍la̍ 
na̍a̍ wo̍, 

5mbo̍ mīŋgī na̍a̍ yōōmū na̍a̍ Ki̍li̍tī wa̍ā. Bōōndi̍i̍ ke̍ŋ ŋ̄ wa̍ wɔ̄ ā vīlɛ̍i̍ya̍ le̍ kɛ̄ɛ̄ na̍a̍ 
ŋ̄ kɛ̄ɛ̍ le̍ nyɛ̄ ndu̍ o̍o̍ di̍mu̍l na̍a̍ wo̍ to̍sāa̍ wo̍. O̍ kɛ̄ndɛ̄i̍ Mɛ̄lɛ̄kɛ̍i̍ ni᷄ŋ sa̍na̍a̍ nya̍ sɔ̄la̍ 
pīōŋɔ̄ɔ̍ ni̍. 

6Ndu̍yɛ̍, le̍ mɛ̄ɛ̍ na̍a̍ ŋ̄ chō dīōm pīlɛ̍ a̍ Chi̍i̍sū Ki̍li̍tī yɛ̍, mi̍ Mɛ̄lɛ̄ka̍ mīŋgī na̍a̍ 
yōōmū na̍a̍ nda̍ā, ndu̍yɛ̍, mbo̍ kɛ̄sī na̍a̍ Chi̍i̍sū Ki̍li̍ti̍ īkɛ̄i̍ o̍ fo̍nda᷄ŋ Mɛ̄lɛ̄ka̍a̍. 

7Mɛ̄lɛ̄ka̍ tōsa̍ mātōsāā he̍ī le̍ chɔ̄mndo̍ le̍ fɛ̍ɛ̍ŋ a̍ fɛ̍ɛ̍ŋ mɛ̄ɛ̍ kɛ̄ndɛ̄i̍ o̍ to̍sa̍l na̍a̍ ve̍ ī 
chō ī bɛ̄ndū bɛ̍ndū yɛ̍. Ndu̍yɛ̍ ō to̍sa̍l na̍a̍ kɛ̄ndɛ̄i̍ he̍ī sa̍na̍a̍ a̍ Chi̍i̍sū Ki̍li̍tī. 

8Kāni̍ fo̍ndōle̍, o̍ kɛ̄ndɛ̄i̍ ndūɛ̍i̍ ni᷄ŋ Mɛ̄lɛ̄ka̍ pīŋi̍ nya̍ ni̍ sa̍na̍a̍ o̍ tīīnda᷄ŋ nya̍ dɔ̄ū o̍ 
ndu̍ ni̍ŋ ndo̍. Ō cho̍ su̍ɛ̍i̍ yɔ̍nu̍ŋ le̍ nya̍ pi̍la̍ wa̍li̍ nyā to̍sāā le̍. Ke̍ Mɛ̄lɛ̄ka̍a̍ i̍ cho̍ ni̍. 

9Ō cho̍ su̍ɛ̍i̍ wānā ke̍lū yōŋgā o̍ nūm pi̍la̍ ni̍ŋ te̍, kāni̍ fu̍u̍le̍, ō cho̍ nyɛ᷅ wānā sɔ̍la̍ 
le̍ wa̍li̍ nu̍m tōsāā le̍. 

10Kāni̍ fo̍ndōle̍, Mɛ̄lɛ̄ka̍ ndu̍ to̍o̍si̍a̍a̍ na̍a̍ tōōsīa̍a̍ ho̍ō ni̍. Ndu̍yɛ̍ ha̍a̍a̍ mi̍ ŋ̄ wā o̍ 
dīōm pīlɔ̍ɔ̍ ni᷄ŋ na̍a̍ Chi̍i̍sū Ki̍li̍tī wa̍ā, Mɛ̄lɛ̄ka̍ tōōsi̍a̍a̍ na̍a̍ le̍ mī ŋ̄ tōsa̍ sɔ̄ɔ̍ŋ 
kɛ̍ndɔ᷄ŋ. Pāāndū pa̍ o̍ bɛ̍ɛ̍ndi̍a̍a̍ sɔ̄ɔ̍ŋ kɛ̍ndɛ̄ŋ mu᷅ŋ le̍ na̍a̍ mī ŋ̄ tōsa̍ mu̍ŋ ni̍. 

Kil̍it̍ī hiŋ᷅ ā dīōm pīlɔɔ̍ ̍Chu̍ūwa̍ tɛɛ̄ŋ̄ nda̍ wānāa̍ cho̍ a̍ Chu̍ū le̍ wa̍ 
11Lā lōōnu̍ŋ māā lā wa̍ māwāā pāāndū māā wānāā nda̍ vīlu̍ a̍ Chu̍ū le̍ wa̍. Ndu̍yɛ̍, 
mi̍ Chu̍ūwa̍ vēēlū nya̍ āā, “Wānāa̍ cho̍ a̍ hi̍vīāā o̍ chīɛ̄ī kɔ̄ɔ̄lī le̍ wa̍.” Ma̍ vēēlū nda̍ 
pi̍la̍ āā, “Wānāa̍ cho̍ ā hīvīāā wa̍.” Kɛ̍ ndu̍yɛ̍ hīvī chīɛ̄ī kɔ̄ɔ̄lī nda̍ hīvī ko̍ŋ wa᷅ŋnda̍ 
wo̍, ndu̍ cho̍ māchūāā nyɛ̄ wāna̍ chi̍o̍o̍ tōsā a̍ dīāllūŋ ndɔ᷄ŋ ndu̍ pi̍la̍ŋ ndo̍. 

12Lā lōōnu̍ŋ māā a̍ bōōndi̍i̍ ke̍ŋ nya̍ a̍a̍ si̍nā a̍ Ki̍li̍tī o̍kɔ̄ɔ̄ le̍. Wānāā lēkāa̍wa̍ nya̍ 
wa̍ ni̍. Nya̍ cho̍ a̍ Chu̍ū le̍ wa̍, lā ve̍ o̍ ku̍ndā wānāā Mɛ̄lɛ̄ka̍ hɛ̄li̍ le̍ wāa̍ wānāā ndɔ̄ 

wa̍, chōo̍ le̍. Ndu̍yɛ̍, o̍ ko̍ŋ kɔ̍ɔ̍lī, kpe̍ma̍ Mɛ̄lɛ̄ka̍ yīi̍ nda̍ wānāā ndūa̍a̍, mbo̍ chūēl 
nda̍ būŋga᷄ŋ le̍ nda̍ nyɛ̄ tōsāl lo̍, lā ve̍ o̍ kpe̍ma̍ ko̍ŋ chōo̍ le̍. Lā wa̍ māwāā chi̍e̍ēŋ 
māā wānāa̍ nɔ̍ ti̍i̍nda᷄ŋ māā dɛ̍nɛ̍ kɛ̍ndɛ̄ chō nda̍ lāchī le̍ wa̍. Nya̍ a̍a̍ si̍nā Mɛ̍lɛ̄ka̍ 
le̍. 

13Kɛ̍, pɛ̄ŋgo̍o̍ ho̍ō ni᷅ŋ nyɛ̄ o̍ nyɛ̄ ō māŋga̍la̍ŋ, kāni̍ fu̍u̍le̍, le̍ chō nya̍ chō o̍ dīōm 
pīlɔ̍ɔ̍ ni᷄ŋ nya̍ Ki̍li̍tī wa̍ā wo̍. Nya̍ a̍a̍ wa̍ la̍nda̍ŋ a̍ Mɛ̄lɛ̄ka̍, kɛ̍ pīɔ̍m Ki̍li̍tī sɔ̍la̍ wo̍ 
tōsa̍ a̍ sa̍bū mi̍ Mɛ̄lɛ̄ka̍ mīŋgi᷄ŋ nya̍ o̍ ībūŋ. 

14Ki̍li̍tī pi̍la̍ to̍sa̍ mi̍ kɔ̄l nyūlōo̍ mīīŋgū na̍a̍ tɛ̄ɛ̄ŋ. Ō tōsa̍ Chu̍ūwa̍ ni̍, a̍ wānāa̍ cho̍ 
a̍ Chu̍ū le̍ wa̍, ma̍ sīmnu᷄ŋ wa̍nāā pīlɛ̍. Kāni̍ fo̍ndōle̍, pīɔ̍m o̍ sɔ̍la̍ wo̍ pɛ̄l kpāki̍ 
lēya̍a̍mɔ̍ɔ̍ ndu̍ o̍o̍ pi̍ɔ̍u̍ nda̍ tɛ̄ɛ̄ŋ ndo̍ wɔ̍ wɔ̍. 

15Ō tōsa̍ he̍ī sa̍na̍a̍ a̍ fāŋā o̍ fa̍ŋa̍ sāwāla̍ Mɛ̄lɛ̄ka̍ ke̍ Mūu̍sē la̍ŋ ndo̍, o̍ ko̍ŋ kɔ̍ɔ̍lī, a̍ 
fāŋā o̍ fa̍ŋa̍ sɔ̄ɔ̍ŋ sāwāla̍ŋ nda᷅ŋ lā dīmi̍ māā wāŋnda̍ nɔ̄ mā tōsa̍ wo̍ŋ a̍ ŋ̄ nda̍ nɔ̍ 
mā tōsa̍ le̍ wo̍ŋ. Ndu̍yɛ̍, sa̍bū o̍ fa̍ŋa̍ sāwāla̍ŋ nda᷅ŋ ndo̍ cho̍ ni̍ māā le̍ mī na̍a̍ 
wānāā ku̍ndālā tīɔ̍ɔ̍ŋāa̍ cho̍ ha̍ā o̍ dīōm pīlɔ̍ɔ̍ ni᷄ŋ a̍ ndu̍ wa̍ mī ŋ̄ sīmnu᷄ŋ wa̍nāā 
pīlɛ̍ kpe̍. Mɛ̄ɛ̍ o̍ he̍ī ni᷄ŋ, mbo̍ tōsā mi̍ kɔ̄l nyūlōo̍ mīīŋgū na̍a̍ tɛ̄ɛ̄ŋ. 

16O̍ pīɔ̍m Ki̍li̍tī sɔ̍la̍ ho̍ō o̍ yɔ̄m sīŋgāfīlāa̍ chōo̍ wo̍ ni᷄ŋ, mbo̍ tōsā mi̍ wānāā 
ku̍ndālā tīɔ̍ɔ̍ŋnda̍ ha̍ā sīmnu᷄ŋ ku̍ndāa̍ ō pīlɛ̍. Ndu̍yɛ̍, mi̍ pīɔ̍m o̍ vi᷅ ko̍ŋ ndo̍ tōsā 
mi̍ ŋ̄ mīīŋgū o̍ dīōm pīlɔ̍ɔ̍ ni᷄ŋ na̍a̍ Mɛ̄lɛ̄ka̍ wa̍ā. O̍ he̍ī ni᷄ŋ, mi̍ pīɔ̍m ndɔ̄ɔ̍ ho̍ō tōsā 
mi̍ ya̍a̍mɔ̍ɔ̍le̍ŋ lē chūū ku̍ndālā tīɔ̍ɔ̍ŋ nda̍ŋ nda᷅ŋ tɛ̄ɛ̄ŋ. 

17Mi̍ Ki̍li̍tī hu᷅ŋ mbo̍ dīmūl wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍, yōōŋgu̍ chɔ᷅m a̍ mɛ̄ɛ̍ 
wāŋnda̍ lōōkū mā sɔ̄la̍ kɔ̄l nyūlōo̍ yɛ̍ wo̍. Mbo̍ dīmūl wānāa̍ cho̍ a̍ Chu̍ū le̍ wa̍ 
kpo̍u̍, a̍ wa̍ lēvīl ta̍u̍ a̍ Mɛ̄lɛ̄ka̍ wa̍. Mbo̍ dīmūl vɛ̄lɛ̄ Chu̍ūwa̍ a̍ ve̍ le̍vi̍l ta̍u̍ a̍ Mɛ̄lɛ̄ka̍ 
le̍ wa̍. 

18Kāni̍ fu̍u̍le̍, Chu̍ūwa̍ ni̍, wānāa̍ cho̍ a̍ Chu̍ū le̍ wa̍ ni̍, na̍a̍ kpo̍u̍, o̍ Ki̍li̍tī ni̍ŋ sa̍na̍a̍ 
na̍a̍ ŋ̄ nɔ̄lā ni̍ mī ŋ̄ fūūlu̍u̍ nāa̍ Mɛ̄lɛ̄ka̍ Fi̍nyāa̍ chūā. Ndu̍yɛ̍, Nyi̍na̍ Mɛ̄lɛ̄ka̍ pīlɔ̍ɔ̍ 
ho̍ō ndu̍ ma̍lā na̍a̍ ni̍ mī ŋ̄ fūūlu̍u̍ lo̍ŋ. 

19Le̍la̍ŋ, nya̍ cho̍ a̍ Chu̍ū le̍ wa̍ lā cho̍ lɛ̍ māā wānāā lēkāa̍ kɛ̄lɛ̄ŋgāā māā lāmīāl te̍. 
Pi̍la̍chi̍e̍e̍ya̍ nya̍ chō ni᷅ŋ lātūlu̍ nya̍ Mɛ̄lɛ̄ka̍ wānāā ndūa̍a̍ ni̍. Lā chō ni᷅ŋ māchūāā 
wānāa̍ cho̍ o̍ yu̍ŋgu̍ Mɛ̄lɛ̄ka̍a̍ ni᷄ŋ nda̍. 

20Ō wa̍ māā yɔ̄ŋɔ̄ɔ̄ pɛ̍, wānāā Chi̍i̍sū ve᷅m hɔ̄ltē ndɔ̄ wa̍ a̍ wānāa̍ su̍a̍ā le̍ Mɛ̄lɛ̄ka̍ 
wa̍, nda̍ cho̍ chīyīī chīɛ̍i̍ Mɛ̄lɛ̄ka̍a̍ ō nɔ̄ mbō si᷄m lēchōo̍ ve̍ ni̍. Ndu̍yɛ̍, o̍ chīyīī kēŋ 
chōo̍ nya̍ chō ā tāŋgūlāā ni̍. O̍ ko̍ŋ kɔ̍ɔ̍lī, Chi̍i̍sū Ki̍li̍tī pi̍la̍ ndu̍ cho̍ pōu̍ sa̍a̍ 
tāŋgūllo̍ le̍ mī tāŋgūllo̍ yɔ̄nu̍ŋ o̍ ka̍lā ka̍lā wo̍ ni̍. 

21Ndu̍ mɔ̍ɔ̍sa̍ chīɛ̄īyo̍ ho̍ō nāa̍ pi᷅lɛ̍ ni̍. Ndu̍yɛ̍, ndu̍ to̍sā ni̍ mī chīɛ̄īyo̍ ho̍ō ō 
tāŋgu̍lu̍ŋ mbō sīmnu᷄ŋ o̍ bɛ̍ndū, ndu̍yɛ̍, mbō sīmnu᷄ŋ chi̍ɛ̍i̍ cho̍ ō yɔ̄ŋga᷄ŋ le̍ 
Māsānɔ̄ɔ̍ Mɛ̄lɛ̄ka̍ wo̍. 

22Mɛ̄ɛ̍ nya̍ chō nu̍a̍ā o̍ dīōm pīlɔ̍ɔ̍ ni᷄ŋ a̍ Ki̍li̍tī yɛ̍, nya̍ bɛ̍ɛ̍ Ki̍li̍tī cho̍ nya̍ tāŋgūllo̍ 
nya̍ wāŋnda̍ ā pīli̍a̍ā māā chīɛ̍i̍ Mɛ̄lɛ̄ka̍, nāa̍ Mɛ̄lɛ̄ka̍ wā o̍ īnyi̍nāya̍ wa̍. 

Ɛ̄fi̍sīāŋnda̍ 3 

A̍ wa̍li ̍Pɔɔ̍ ̄to̍sa̍ wānāa̍ cho̍ a̍ Chu̍ū le̍ wa̍ tɛɛ̄ŋ̄ ndo̍ o̍kɔɔ̄ ̄
1Le̍ he̍ī, ya̍ Pɔ̍ɔ̄, ya̍ cho̍ ho̍ō Chi̍i̍sū Ki̍li̍tī o̍ bā o̍ bīyɔ̄ɔ̍ ni᷄ŋ le̍ nya̍ wānāa̍ cho̍ a̍ Chu̍ū 
le̍ wa̍ wo̍, I̍ cho̍ Mɛ̄lɛ̄ka̍ pīɛ̄īyo̍ le̍ nya̍. 

2Ndu̍yɛ̍, I̍ nɔ̍ o̍ kɔ̄l māā lā tūēī ni᷅ŋ a̍ wa̍li̍ Mɛ̄lɛ̄ka̍ ke̍ ya̍ le̍ tōsāa̍ le̍ nya̍ wo̍. Ndu̍ 
cho̍ ni̍, yōōŋgōo̍ nya̍ dīmūllo̍ a̍ mɛ̄ɛ̍ Mɛ̄lɛ̄ka̍ chō wāna̍ īkɛ̄ndɛ̄ yɛ̍ o̍kɔ̄ɔ̄. 

3Ndu̍yɛ̍, lā tūēī a̍ mɛ̄ɛ̍ Mɛ̄lɛ̄ka̍ chɔ᷄m ya̍ sɔ̄ɔ̍ŋ o̍ kɛ̍ɛ̍si̍a̍a̍ le̍ tōsāa̍ wo̍ŋ yɛ̍. Mu̍ŋ wa̍ ŋ̄ 
vīāŋāā, kɛ̍ mbo̍ chɔ̄ɔ̄mūū mu̍ŋ nāa̍ ya̍ chu̍a̍. I̍ so̍ō ni᷅ŋ ti᷄ŋ a̍ mu̍ŋ o̍kɔ̄ɔ̄ o̍ yāu̍wo̍ 
ho̍ō ni᷄ŋ. 

4Ndu̍yɛ̍, tē lā tōfa̍ nyɛ̄ ya̍ I̍ po̍o̍nyi̍a̍a̍ ko̍ŋ ndo̍ pɛ̍, lā chō sīnā pɛ̄ŋgo̍o̍ sɔ̄lā a̍ mɛ̄ɛ̍ 
ya̍ I̍ si̍nā a̍ sɔ̄ɔ̍ŋ Mɛ̄lɛ̄ka̍ kɛ̄ɛ̄si̍a̍a̍ a̍ Ki̍li̍tī o̍kɔ̄ɔ̄ mi̍ mu̍ŋ wa᷅ ŋ̄ vīāŋna᷄ŋ ndo̍ŋ pɛ̄ŋgu̍ 
yɛ̍. 

5Mɛ̄lɛ̄ka̍ ndu̍ o̍o̍ chɔ̍m wa᷅ŋnda̍ sūɛ̍i̍ he̍ī o̍ pāāndōo̍ ni᷄ŋ te̍. Kɛ̍ ndu̍yɛ̍, pɛ̄ŋgo̍o̍ ho̍ō 
ni᷅ŋ ō tōsa̍ o̍ Nyi̍nā ndɔ̄ɔ̍ ni᷄ŋ sa̍na̍a̍ mbo̍ chɔ̄ɔ̄mūū ndi̍ nāa̍ wānāā ndūa̍a̍ o̍ ve᷅m 
hɔ̄ltē ndɔ̄ wa̍ chūā, a̍ wānāā ndūa̍a̍ su̍a̍ā le̍ ndu̍ wa̍ a̍ cho̍ ā yɔ̄ŋga᷄ŋ o̍ ndu̍ lo̍ wa̍. 

6Sɔ̄ɔ̍ŋ Mɛ̄lɛ̄ka̍ kɛ̄ɛ̄si̍a̍a̍ mi̍ ŋ̄ wā pāāndū ŋ̄ vīāŋna᷄ŋ ndo̍ŋ, mu̍ŋ cho̍ ni̍ māā wānāa̍ 
cho̍ a̍ Chu̍ū le̍ wa̍ ā sīmnu᷄ŋ wa̍nāā sɔ̄lāā nyɛ̄m kɛ̍ŋ Mɛ̄lɛ̄ka̍ŋ nda̍ Chu̍ūwa̍ lātūlu̍. 
Ō wa̍ māā yɔ̄ŋɔ̄ɔ̄ pɛ̍, wānāā ku̍ndālā tīɔ̍ɔ̍ŋnda̍ ha̍ā ā chō ni᷅ŋ māchūāā māā pɛ᷄lta̍ 
yɛ̍ yɛ̍la̍ŋ o̍ dīāllūŋ pīlɔ̍ŋ, ndu̍yɛ̍, mi̍ nyɛ̄ Mɛ̄lɛ̄ka̍ chu̍a̍ būŋgɛ̄i̍ yo̍ wā le̍ nda̍ ve̍llāa̍ 
vēllē. Mu᷅ŋ ki̍nɛ̍i̍ ŋ̄ yɔ̄nu̍ŋ ma̍yɔ̍ŋna᷄ŋ le̍ chō nda̍ chō o̍ dīōm pīlɔ̍ɔ̍ ni᷄ŋ a̍ Chi̍i̍sū 
Ki̍li̍tī wo̍. Kɛ̍ ndu̍yɛ̍, Yōōŋgū Kɛ̄ndɛ̍ Mɛ̄lɛ̄ka̍a̍ ndu̍ hi᷅ŋ a̍ mu̍ŋ kpo̍u̍ ni̍. 

7Mi̍ Mɛ̄lɛ̄ka̍ kē ya̍ wa̍llo̍ le̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō dīmūllo̍. Ndu̍yɛ̍, 
kɛ̄ndɛ̄i̍ Mɛ̄lɛ̄ka̍ tōsa̍l la̍ ni̍, mbo̍ kē ya̍ wa̍llo̍ ho̍ō māā nyɛ̄ kīāā. O̍ ko̍ŋ kɔ̍ɔ̍lī, mbo̍ 
lūēī ya̍ kpāāya̍ ndɔ̄ɔ̍ le̍ wa̍li̍ ka̍lāa̍ tōsāa̍. 

8Ndu̍yɛ̍, wānāa̍ Mɛ̄lɛ̄ka̍a̍ tɛ̄ɛ̄ŋ kpo̍u̍, ya̍ hi̍o̍ū wā ō dɔ̄ɔ̄na᷄ŋ fa̍ū. Kɛ̍ ndu̍yɛ̍, mi̍ 
Mɛ̄lɛ̄ka̍ tōsāl la̍ kɛ̄ndɛ̄i̍ he̍ī, mbo̍ kē ya̍ fo̍ndāa̍ le̍ wānāa̍ cho̍ a̍ Chu̍ū le̍ wa̍ Yōōŋgū 
Kɛ̄ndɛ̍ Mɛ̄lɛ̄ka̍a̍ dīmūllo̍ a̍ nyɛ̄m kɛ̄ndɛ̄ kɛ̍ndɛ̄ŋ bɛ̄ndūŋ wānā nɔ̍lā mu᷅ŋ pɛ̄ŋgu̍ 
si̍nā le̍ wo̍ŋ o̍kɔ̄ɔ̄, ŋ̄ na̍a̍ ŋ̄ sɔ̄lā o̍ Ki̍li̍ti̍ sīnāa̍ ni᷄ŋ ndo̍ŋ. 

9Mi̍ Mɛ̄lɛ̄ka̍ o̍ to̍o̍si̍a̍a̍ nyɛ̄ o̍ nyɛ̄ fe̍e̍ wo̍ vīāŋ sɔ̄ɔ̍ŋ mu᷅ŋ kpi̍ŋ. Mi̍ ŋ̄ lō ŋ̄ vīāŋāā ha̍a̍a̍ 
mbo̍ lō o̍ ko̍ŋ mbo̍ fūūla᷅ŋ a̍ pɛ̄ŋgo̍o̍ ho̍ō. Ndu̍yɛ̍, mbo̍ kē ya̍ wa̍llo̍ le̍ mī tɛ̍ɛ̍si̍a̍l 
wāŋnda̍ kpo̍u̍ a̍ mɛ̄ɛ̍ Mɛ̄lɛ̄ka̍ chō sɔ̄ɔ̍ŋ o̍ kɛ̍ɛ̍si̍a̍a̍ mu᷅ŋ le̍ tōsāa̍ wo̍ŋ tōsā yɛ̍. 

10Le̍ sa̍bū Mɛ̄lɛ̄ka̍ ndu̍ o̍o̍ ve᷅ŋ sɔ̄ɔ̍ŋ mu᷅ŋ ndo̍ cho̍ ni̍ māā le̍ mbō tōsa̍ mī ku̍ndā 
wānāā lāāla᷄ŋnda̍ tōsa̍ pɛ̄ŋgo̍o̍ ho̍ō mī nyi̍nāa̍ cho̍ o̍ ha̍la̍a̍ ni᷄ŋ māā lāmāsā wa̍ a̍ 
nyi̍nāa̍ nɔ̍ tɔ̍ɔ̍ lo̍ŋ nda̍ mā sīna̍ mɛ̄ɛ̍ Mɛ̄lɛ̄ka̍ chō wāna̍ kɔ̄l kālu̍ bɛ̍ndū o̍ īsɔ̄ɔ̍ o̍ īsɔ̄ɔ̍ 
ni̍ŋ yɛ̍. 

11Nyɛ̄ ndu̍ Mɛ̍lɛ̄ka̍ kɛ̄ɛ̄si̍a̍a̍ o̍ kāndɔ᷄ŋndo̍ di̍ le̍ tōsāa̍ wo̍, ndu̍ kpe̍e̍kpe̍i̍ o̍ to̍sa̍ ho̍ō 
ni̍. Ndu̍yɛ̍, a̍ Ma̍sānɔ̄ nāa̍ Chi̍i̍sū Ki̍li̍tī sa̍na̍a̍ o̍ to̍sa̍ ndi̍ ni̍. 

12Ndu̍yɛ̍, chō na̍a̍ ŋ̄ chō dīōm pīlɛ̍ a̍ Chi̍i̍sū, ndu̍yɛ̍, mi̍ ŋ̄ dūāū tīīnda᷄ŋ nāa̍ o̍ ndu̍ 
ni̍ŋ ndo̍, ko̍ŋ to̍sa̍ ni̍ ŋ̄ yɔ᷅ŋ i̍si̍o̍o̍ŋ te̍, ndu̍yɛ̍, kīīsa᷄ŋ ve᷅ na̍a̍ le̍ hūnɔ̄ɔ̍ nāa̍ Mɛ̄lɛ̄ka̍ 
chūā le̍. 

13Le̍la̍ŋ, I̍ cho̍ Mɛ̄lɛ̄ka̍ pīɛ̄īyo̍ māā lā wu᷅ ŋ̄dīāl le̍ mɛ̄ɛ̍ ya̍ cho̍ mɔ̍nɛ̍i̍ bīyɔ̄ɔ̍ le̍ nya̍ 
yɛ̍ le̍. Kāni̍ fu̍u̍le̍, le̍ dɛ̍nɛ̍ nya̍ kɛ̄ndɔ̄ɔ̍ ko̍ ya̍ cho̍ mɔ̍nɛ̍i̍ he̍ī bīyɔ̄ɔ̍ ni̍. 

Pɔɔ̍ ̄piɛ̍i̍ ̍Mɛl̄ɛk̄a̍ le̍ wānāā lāāla᷄ŋnda̍ Ɛ̍fis̍īā 
14Le̍ he̍ī ya̍ I̍ cho̍ o̍ wūla̍ŋ chōo̍ ni̍, mī pi̍ɛ̍ī Fi̍nyā nāa̍. 

15Wānāā lāāla᷄ŋnda̍ ku̍ndāla̍ŋ ɛ̄chɛ̍nɛ̄ ni̍, a̍ la᷅ŋ o̍ chi̍e̍ēŋndo̍ chōo̍ kpo̍u̍, ndu̍ to̍sa̍ 
ni̍ ma̍ wā. 

16I̍ cho̍ pīɛ̄īle̍ŋ māā Mɛ̄lɛ̄ka̍ o̍ cho̍ ho̍ō ō sūlāā a̍ nyɛ̄m kɛ̄ndɛ̄ŋ bɛ̄ndo᷄ŋ ta̍u̍ wo̍ māā 
ō lūe̍i̍ nyi̍nāā nyāa̍ kpāāyāa̍ a̍ nyɛ̄m mu᷅ŋ ŋ̄ ti᷄ŋ sa̍na̍a̍ a̍ Nyi̍nā ndɔ̄ɔ̍. 

17I̍ cho̍ pīɛ̄īle̍ŋ māā tē ō wa̍ māā yɔ̄ŋɔ̄ɔ̄ pɛ̍, māā mī kɔ̄ltā nyāla̍ŋ lā wa̍ māā nāa̍ 
cha̍lāā le̍ Ki̍li̍tī sa̍na̍a̍ le̍ tīīnda᷄ŋ nya̍ dɔ̄ū o̍ ndu̍ ni̍ŋ ndo̍. Ndu̍yɛ̍, I̍ cho̍ pīɛ̄īle̍ŋ māā 
nyɛ̄ o̍ nyɛ̄ nya̍ tōsa̍ ō chɔ᷄ŋ tu̍m o̍ kāālāa̍ ni᷄ŋ. 

18I̍ cho̍ vɛ̄lɛ̄ pīɛ̄īle̍ŋ māā nya̍ ni̍ a̍ wānāa̍ Mɛ̄lɛ̄ka̍a̍ kpo̍u̍, mī lā sɔ̄la̍ kpāāyāa̍ le̍ mī 
lā sīna̍ pɛ̄ŋgu̍ mɛ̄ɛ̍ kāālā Ki̍li̍tī ka̍a̍la̍ ŋ̄wāŋndā chīe̍e̍ wo̍ chō ō bɛ̄ndū bɛ̍ndū ta̍u̍ 
yɛ̍. Ō wa̍ nyɛ̄ tūwāā pɛ̍, I̍ nɔ̍lā mī di̍mi̍ māā mɛ̄ɛ̍ o̍ nɔ̍ bu̍o̍o̍ ta̍u̍ yɛ̍, le̍nde̍ o̍ ba̍ndu̍, 
le̍nde̍ o̍ he̍l, ndu̍yɛ̍, le̍nde̍ o̍ yi̍ŋgi̍la̍. 

19I̍ cho̍ pīɛ̄īle̍ŋ māā kāālā bɛ̄ndū Chi̍i̍sū ka̍a̍la̍ nya̍ ho̍ō wo̍ māā lā sīna̍ŋ ndu̍ o̍ 
yōōmūlā nyāla̍ŋ ni᷄ŋ, mi̍ chē bɛ̍ɛ̍ wānā nɔ̍lā mā chi̍i̍ ndu̍ pɛ̄ŋgu̍ si̍nā le̍ ni̍. Tē lā 
sīna̍ŋ ka̍a̍lā ndɔ̄ɔ̍ ho̍ō nya̍ ni᷄ŋ pɛ̍, Mɛ̄lɛ̄ka̍yɛ̍i̍ Māsānɔ̄ɔ̍ Mɛ̄lɛ̄kɛ̍i̍ ī pēi̍ nya̍ nyɛ̄ kɛ̄ndɛ̄ 
kɛ̍ndɛ̍ī. 

20Le̍la̍ŋ, ŋ̄ sāŋga̍la᷅ŋ Māsānɔ̄ɔ̍ Mɛ̄lɛ̄ka̍. Ndu̍ nɔ̍lā ni̍ nyɛ̄ o̍ nyɛ̄ na̍a̍ ŋ̄ nyūna̍ ndu̍ le̍ 
ndu̍, mbō tōsa̍l na̍a̍ ndu̍ mbō hīōū bɛ̍ɛ̍ mɛ̄ɛ̍ na̍a̍ ŋ̄ nyūna̍ yɛ̍, ndu̍yɛ̍ mbō hīōū bɛ̍ɛ̍ 
nyɛ᷅ na̍a̍ ŋ̄ tūūnūŋ o̍ kɔ̄l lo̍ po̍lo̍ŋ po̍lo̍ŋ bɛ̍ndū. A̍ kpāāya̍ ndɔ̍ cho̍ wa̍llo̍ o̍ na̍a̍ ni᷄ŋ 
ndo̍ sa̍na̍a̍ Mɛ̄lɛ̄ka̍ tōsā mu᷅ŋ ki̍nɛ̍i̍ ni̍. 

21Chɔ̍ŋ a̍ pɛ̄ŋgo̍o̍ ho̍ō mbō kūɛ̄ a̍ lāchī kɛ᷅, na̍a̍ ŋ̍ cho̍ o̍ ku̍ndā wānāā lāāla᷄ŋnda̍ 
ni᷄ŋ ndu̍yɛ̍, mi̍ ŋ̄ wā o̍ dīōm pīlɔ̍ɔ̍ ni᷄ŋ na̍a̍ Chi̍i̍sū Ki̍li̍tī wa̍ā wa̍, lā ŋ̄ sāŋga̍la᷅ŋ 
Mɛ̄lɛ̄ka̍ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Ɛ̄fi̍sīāŋnda̍ 4 

Na̍a̍ wānāā lāāla᷄ŋnda̍ dīāllūŋ pīlɔŋ̍ na̍a̍ ŋ̄ chō ni ̍
1Mɛ̄lɛ̄ka̍ vēēlu̍ nya̍ le̍ mī lā wa̍ wānāā ndɔ̄. Le̍la̍ŋ, ya̍ Pɔ̍ɔ̍l cho̍ ho̍ō o̍ bīyɔ̄ɔ̍ ni᷄ŋ le̍ 
chō ya̍ I̍ cho̍ wa̍llo̍ le̍ Māsānɔ̄ɔ̍ Mɛ̄lɛ̄ka̍ wo̍, I̍ nyɔ̍ɔ̍lu̍ nya̍. Lā yāndi̍i̍ lā tōsa̍ ka̍ālā 
bɛ̍nda̍ a̍ vēēlū nya̍ sɔ̄lā ho̍ō le̍ wāa̍ wānāa̍ Mɛ̄lɛ̄ka̍ wo̍. 

2Lā wa᷅ wānāā yōŋgā le̍. Lā wa᷅ wānāā ka̍ālā kālā ka̍lā nāa̍ wāŋnda̍ chūā le̍. O̍ īsɔ̄ɔ̍ 
o̍ īsɔ̄ɔ̍ ni̍ŋ, lā wa̍ wa̍nāā bīūwa᷄ŋ. Ndu̍yɛ̍, mī lā bīūwa᷅ŋ ve᷅llāa̍ vēllē māā wānāa̍ 
ka̍a̍li̍āŋ. 

3Nyi̍na̍ Mɛ̄lɛ̄ka̍a̍ tōsa̍ mi̍ lā wā o̍ dīōm pīlɔ̍ɔ̍ ni᷄ŋ. Le̍la̍ŋ, lā kīndi̍ o̍ nɛ̄ī o̍ nɛ̄ī ni̍ŋ mī 
lā hīōū lāchī a̍ dīōm pīlɔ̍ɔ̍ ho̍ō nɔ̄ɔ̍, sa̍na̍a̍ a̍ kɔ̄l nyūlu̍ mɔ̍ɔ̍sa̍ nya̍ nāa̍ pi᷅lɛ̍ wo̍ nɔ̄ɔ̍. 

4Tē ō wa̍ māā yɔ̄ŋɔ̄ɔ̄ pɛ̍, na̍a̍ kpo̍u̍ dīāllūŋ pīlɔ̍ŋ kpe̍ na̍a̍ ŋ̄ chō ni̍. Ndu̍yɛ̍, Nyi̍na̍ 
Mɛ̄lɛ̄ka̍a̍ ō pīlɛ̍ o̍ cho̍ ni̍, mɛ̄ɛ̍ vēēlū Mɛ̄lɛ̄ka̍ vēēlu̍ nya̍ wo̍ tōsa̍ mi̍ lā wā hɔ̄lte̍ŋ o̍ 
nɛ̄ī le̍ nyɔ̄ɔ̍ ō pīlɛ̍ kpe̍ yɛ̍. 

5Māsānɔ̄ɔ̍ Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Ndu̍yɛ̍, o̍ nɛ̄īyo̍ ō pīlɛ̍ kpe̍ cho̍o̍ ko̍ni̍ na̍a̍ ŋ̄ 
lōōkū mī ŋ̄ dɔ̄ū tīīnda᷄ŋ nāa̍ o̍ ndu̍ Ma̍sānɔ̄ɔ̍ ni᷄ŋ ni̍. Ndu̍yɛ̍, pūlɔ̄ɔ̍ Mɛ̄lɛ̄ka̍a̍ ō pīlɛ̍ 
kpe̍ o̍ cho̍ ni̍. 

6Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Ndu̍yɛ̍, ndu̍ cho̍ Fi̍nyāa̍ le̍ ŋ̄wāŋndā chīe̍e̍ kpo̍u̍ ni̍. 
Ndu̍ ŋ̄wāŋndā chīe̍e̍ kpo̍u̍ a̍ cho̍ o̍ bā bɛ̄ŋgu̍ ni̍. Ndu̍ cho̍ wa̍llo̍ tōsāa̍ sa̍na̍a̍ o̍ 
wāŋndā chīe̍e̍ya̍ kpo̍u̍ ni̍ŋ ni̍. Ndu̍yɛ̍, ō chō o̍ yōōmūlā wāŋnda̍ kpo̍u̍ ni̍ŋ. 

7Na̍a̍ pi̍lɛ̍ŋ pi̍lɛ̍ŋ nda̍ fa̍ū Mɛ̄lɛ̄ka̍ tōsa̍l na̍a̍ kɛ̄ndɛ̄i̍ ndūɛ̍i̍. Mɛ̄ɛ̍ Ki̍li̍tī pi̍ɔ̍u̍ yɛ̍, le̍nde̍ 
wānā o̍ wānā sɔ̍la̍ kpɛ̍ kpɛ̍ ni̍. 

8Le̍ he̍ī, ī chō ī dīmīa̍ŋ o̍ Yāu̍ Mɛ̄lɛ̄ka̍a̍ ni᷄ŋ āā, “Mɛ̄ɛ̍ o̍ wa̍ hēlɔ̄ɔ̍ pɔ̍ɔ̍li̍ cho̍o̍ chōo̍, 
mbo̍ hēl a̍ wāŋnda̍ ta̍u̍ ta̍u̍, ā o̍ bi̍ī o̍ chɔ̄ūwo̍ wa̍. Ndu̍yɛ̍, mbo̍ kē wāŋndā chīe̍e̍ya̍ 
nyɔ̄ɔ̍ŋ.” 

9Dīo̍m di̍mi̍ŋ ho̍ō āā, “Mbo̍ hēl chōo̍ cho̍o̍,” wo̍ ndu̍ chɔ̍m ni̍ māā ō tōl fɛ̍lɛ̍ŋ o̍ 
chi̍e̍ēŋndo̍ bɛ̄ŋgu̍ di̍ mālāŋ o̍ he᷅l. 

10Le̍la̍ŋ, wāna̍ to᷅l ho̍ō wo̍ ndu̍ ko̍ni̍ he̍l o̍ ha̍la̍a̍ lēkɔ̍ɔ̍lī di̍ ni̍, le̍ mbō wa̍ bā o̍ bā 
fe̍e̍, ndu̍yɛ̍ mbō wa̍ lātūlu̍ a̍ nyɛ̄ o̍ nyɛ̄ fe̍e̍ ni̍, chōo̍ cho̍o̍ ni̍, a̍ o̍ chi̍e̍ēŋndo̍ chōo̍. 

11Dīōm di̍mi̍ŋ āā, “Mbo̍ kē wāŋndā chīe̍e̍ya̍ nyɔ̄ɔ̍ŋ” ndo̍, sūɛ̍i̍ ke̍ŋ ndi̍ yɔ̍nu̍ŋ he̍ī 
ni̍. Ndu̍ Ki̍li̍tī mbo̍ hɛ̄lī wāŋnda̍, ā pūm wānāā lāāla᷄ŋnda̍ tɛ̄ɛ̄ŋ le̍ wāa̍ wānāā o̍ 
ve᷅m hɔ̄ltē ndɔ̄ wa̍, ā pūm le̍ wāa̍ wānāa̍ su̍a̍ā le̍ Mɛ̄lɛ̄ka̍ wa̍, ā pūm le̍ wāa̍ wānāa̍ 
di̍mūl wa᷅ŋnda̍ sūɛ̍i̍ Mɛ̄lɛ̄kɛ̍i̍ ya̍, ā pūm le̍ pa̍a̍sūɛ̍i̍le̍ŋ a̍ wāŋnda̍ sūɛ̍i̍ Mɛ̄lɛ̄kɛ̍i̍ 
pɛ̄ɛ̄kōo̍. 

12Ō tōsa̍ mātōsāā mu᷅ŋ le̍ wānāa̍ Mɛ̄lɛ̄ka̍a̍ bɛ̄ɛ̄ndīa̍a̍ le̍ wa̍lta̍ kɛ̍ndɛ̄la̍ Mɛ̄lɛ̄ka̍la̍ŋ 
tōsāa̍. O̍ ko̍ŋ kɔ̍ɔ̍lī, ō tōsa̍ vɛ̄lɛ̄ mu̍ŋ le̍ mī ku̍ndā wānāā lāāla᷄ŋnda̍ o̍ cho̍ dīāllu᷄ŋ 
Ki̍li̍tīo̍ŋ ndo̍ mbō sɔ̄la̍ dīāllūŋ kāla᷄ŋ. 

13Tē he̍ī yɔ̄nu̍ŋ pɛ̍, na̍a̍ kpo̍u̍ ŋ̄ chō fūūlūū o̍ ībōōndu̍ mī ŋ̄ nɔ̄ tīīnda᷄ŋ pi᷅lɔ̍ɔ̍ o̍ 
Mɛ̄lɛ̄ka̍ ni᷄ŋ, ndu̍yɛ̍, mī ŋ̄ sɔ̄la̍ sīnā pɛ̄ŋgu̍ pi᷅lɔ̍ɔ̍ a̍ Po̍ Mɛ̄lɛ̄ka̍a̍ o̍kɔ̄ɔ̄, ndu̍yɛ̍, mī ŋ̄ 
sīmnu᷄ŋ la̍ka̍a̍so̍ŋ o̍ tīīnda᷄ŋ na̍a̍ ŋ̄ nɔ̄ wo̍ ni᷄ŋ. O̍ ko̍ŋ kɔ̍ɔ̍lī, ŋ̄ chō fūūlūū o̍ ībōōndu̍ 
mī ŋ̄ sīmnu᷄ŋ kɛ̍sɛ̍ kɛ̍sɛ̍ māā Ki̍li̍tī. 

14Tē ŋ̄ sīmnu᷄ŋ yɛ̍ ni᷅ŋ le̍nde̍ pɛ̍, ŋ̄ ve᷅ lɛ̍ māā lāchūāāmbɔ̄ le̍. Nyɛ̄ o̍ nyɛ̄ nɔ̍lā lɛ̍ na̍a̍ 
fāŋā o̍ nɛ̄ī mɛ̄ɛ̍ mɛ̄ŋnda̍ŋ mā tūūsū nu̍a̍ā a̍ nyɔ̄ɔ̍ yɛ̍, kɛ̄lɛ̄ŋgāā mɛ̄ɛ̍ hūēīye̍ mūūlūū 



2485 

 

 
Kisi Bible Quick 

© 2013 Bible Society in Liberia. 
 

 
 

 

nu̍a̍ā nyɔ̍ɔ̍ yɛ̍ le̍. Wānāā lēyālāa̍ nɔ̍ hūnɔ̄ɔ̍ nāa̍ na̍a̍ chūā a̍ pɛ̄ɛ̄kūlā ndāla̍ 
lāchōōwāla̍ŋ le̍ na̍a̍ hūīyo̍ a̍ pɛ̄ɛ̄kūlā lāŋ nda̍, ā nɔ̍lā na̍a̍ hūī mā fāŋā na̍a̍ o̍ nɛ̄ī le̍. 

15Tē ŋ̄ sīmnu᷄ŋ ni᷅ŋ lāka̍a̍so̍ŋ pɛ̍, o̍ kāālāa̍ ni᷄ŋ na̍a̍ ŋ̄ dīmūl ni᷅ŋ wāŋnda̍ tōnya̍ cho̍ 
a̍ Mɛ̄lɛ̄ka̍ o̍kɔ̄ɔ̄ wo̍ ni̍. Ndu̍yɛ̍ o̍ ko̍ŋ kɔ̍ɔ̍lī, Ki̍li̍tī, o̍ cho̍ bōllē ku̍ndā wānāā 
lāāla᷄ŋnda̍ wo̍, mī ŋ̄ sīmnu᷄ŋ māā ndu̍ o̍ nɛ̄ī o̍ nɛ̄ī ni̍ŋ. 

16Pɛ᷄lta̍ yɛ̍ yɛ̍la̍ŋ o̍ dīāllo̍ŋ ni᷄ŋ nyɛ̍ bɔ̍ɔ̍ŋi̍a̍a̍ mu̍ŋ mi̍ ŋ̄ mɔ̄ɔ̄sā mu̍ŋ nāa̍ pi᷅lɛ̍ wo̍ŋ, 
mu̍ŋ cho̍ bōōndu̍ŋ yɛ̍ yi̍ɔ̍ɔ̍ŋ ni̍. Mɛ̄ɛ̍ tē ō wa̍ māā yɔ̄ŋɔ̄ɔ̄ pɛ̍, wāŋnda̍ o̍ ku̍ndā 
wānāā lāāla᷄ŋnda̍ ni᷄ŋ ā chō māchūāā mɛ̄ɛ̍ dīāllo̍ŋ nɔ̄ pɛ᷄lta̍ yɛ̍ yɛ̍la̍ŋ yɛ̍. Ndu̍yɛ̍, 
Ki̍li̍tī ndu̍ bɔ̍ɔ̍ŋīāā nda̍ nāa̍ pi᷅lɛ̍ ni̍. Ndu̍yɛ̍, tē pɛ᷄l o̍ pɛ᷄l to̍sa̍ wa̍li̍ o̍ nɔ̍ le̍ tōsāa̍ o̍ 
dīāllo̍ŋ ni᷄ŋ ndo̍ pɛ̍, mu̍ŋ pi̍la̍ ŋ̄ nɔ̄lā mī ŋ̄ hīndū o̍ kāālāa̍ ni᷄ŋ mī ŋ̄ sɔ̄la̍ kpāāyāa̍. 

Mɛɛ̄ ̍ka̍ālā wānāa̍ Mɛl̄ɛk̄a̍a̍ lā nɔ ̄le̍ wāa̍ yɛ ̍
17I̍ cho̍ nya̍ sīlāa̍ ho̍ō kīo̍o̍ māā wāna̍ Māsānɔ̄ɔ̍ Mɛ̄lɛ̄ka̍ vēm. Ka̍ālā nyāla̍ŋ lā wa᷅ 
lɛ̄ mɛ̄ɛ̍ ka̍ālā wānāa̍ tu̍i̍ī Mɛ̍lɛ̄ka̍ dīōm te̍ wa̍ lā chō yɛ̍ le̍. Kāni̍ fo̍ndōle̍, wāŋnda̍ 
ha̍ā nda̍ nda̍ sɔ̄ɔ̍ŋ ŋ̄dīɔ̄mndo̍ŋ ko̍ni̍ ŋ̍ hu᷅ŋ nda̍ o̍ lēbōl ni̍. 

18Ā chō ā sūmɛ̍i̍ya̍ o̍ kɔ̄ltā ndāla̍ŋ ni᷄ŋ. Ndu̍yɛ̍, yōōmū Mɛ̄lɛ̄ka̍ tōsa̍ mi̍ wāŋnda̍ wā 
ndu̍ sɔ̄lāa̍ wo̍, ā sɔ̍lā ndu̍ kpo̍so̍ŋ te̍. Sa̍bū ko᷄ŋ cho̍ ni̍ māā, wānāā lānīa̍a̍ nda̍ chō 
ni̍. Le̍ he̍ī ā si̍nā nyɛ᷅ o̍ nyɛ̄ a̍ Mɛ̄lɛ̄ka̍ o̍kɔ̄ɔ̄ le̍. 

19Īsɔ̄ɔ̍ o̍ īsɔ̄ɔ̍ wɔ̍ɔ̍ŋ bɛ̍ɛ̍ ī cho̍ lɛ̍ wāŋnda̍ ha̍ā lāsi̍ɔ̍mbu̍ le̍. Ā chu̍a̍ māchūāā nda̍ pi̍la̍ 
ma̍ yɔ̄ŋgu᷄ŋ o̍ nīīlūlā nɔ̄ɔ̄lɛ̍i̍la̍ŋ ni᷄ŋ. Nīīlū o̍ nīīlū wɔ̄ɔ̍ŋ bālā ndāla̍ŋ lā chō lēni᷄ŋ. 
Kīndī bɛ̍ɛ̍ ā ki̍ndī le̍ mu̍ŋ kpɛ̄kpɛ̄lā le̍. 

20Sīnā nya̍ sīna̍ a̍ Ki̍li̍tī o̍kɔ̄ɔ̄ wo̍ ō cho̍ sɔ̍ɔ̍ŋ wa̍ā le̍nde̍ le̍ nda̍ pɛ̄ɛ̄ku̍ nya̍ māā lā 
tōsa̍ le̍. 

21Lā tūēī ni᷅ŋ cha̍la̍ŋ a̍ ndu̍ o̍kɔ̄ɔ̄. Ndu̍yɛ̍, ā bīī ma̍ pɛ̄ɛ̄kū nya̍ o̍ nɛ̄i̍ tōnya̍ Chi̍i̍sōo̍ 
chōo̍. 

22Le̍la̍ŋ, lā ma᷄l sɔ̍ɔ̍ŋ wɔ̍ɔ̍ŋ nya̍ a̍a̍ wa̍ mu̍ŋ pa̍a̍ndū lēni᷄ŋ ndo̍ŋ. Ndu̍yɛ̍, wāna̍ 
chi̍e̍e̍yɛ̍ī nyɛ̄ī pa̍a̍ndūe̍i̍ ī yēēma̍ŋ wɔ̍ɔ̍ŋndo̍ŋ ŋ̄ chō tɛ̄ɛ̄mbūūwo̍ ve̍, lā ma᷄l wa᷅na̍ 
chi̍e̍e̍yɛ̍ī kēŋ. 

23Kɔ̄ltā nyāla̍ŋ lā nɔ̄ mī lā sīmnu᷄ŋ la̍ sɛ̍nɛ̄ī yu̍ka̍. 

24O̍ ko̍ŋ kɔ̍ɔ̍lī, lā nɔ̄ mī lā wōūnu̍ŋ wa᷅na̍ chi̍e̍e̍yɛ̍ī sɛ̄nɛ̄ī Mɛ̄lɛ̄ka̍ tōōsi̍a̍a̍ he̍ī le̍ wāa̍ 
māā ndu̍ pi̍la̍ ve̍. O̍ ko̍ŋ, mī lā wa̍ o̍ nɛ̄i̍ tōnya̍a̍ chōo̍, ko̍ŋ cho̍ ni̍, mī lā sīmnu᷄ŋ 
wa̍nāa̍ cho̍ sa̍kpō, ndu̍yɛ̍, mi̍ lā wā ā yɔ̄ŋga᷄ŋ o̍ Mɛ̄lɛ̄ka̍ lo̍. 

25Le̍la̍ŋ, nya̍ wānāā lāāla᷄ŋnda̍, lā wa᷅ lɛ̄ wānāā dīmīāā lāchōōwā nāa̍ chāāŋāā 
nyāa̍ chūā le̍. Nya̍ kpo̍u̍ lā sōo̍ o̍ cho̍ tōnya̍a̍ wo̍ nāa̍ chāāŋāā nyāa̍ chūā. Kāni̍ 
fo̍ndōle̍, na̍a̍ fa̍ū ŋ̄ chō māchūāā māā pɛ᷄lta̍ yɛ̍ yɛ̍la̍ŋ o̍ dīāllūŋ pīlɔ̍ŋ ni᷄ŋ. 

26O̍ ko̍ŋ kɔ̍ɔ̍lī, tē ō wa̍ pɛ̍ mā dɔ̄ūnu᷄ŋ tu̍mbe̍ o̍ īsɔ̄ɔ̍ o̍ īsɔ̄ɔ̍ ni̍ŋ, chɛ᷅l mī kɔ̄l nūm tu̍ū 
kōŋ ō tōsa̍ mā to̍sa̍ yɔ̄ŋ wɔ̄ɔ̍ŋndo̍ le̍. Du̍a̍u̍nu᷄ŋ tu̍mbe̍ o̍ ko̍ŋ kɔ̍ɔ̍lī, mā lo̍ o̍ tu̍mbe̍ 
ko̍ŋ ni᷄ŋ mī pāa̍le̍ŋ lē de᷄l te̍. 

27Lā ke᷅ māsa̍ nyi̍nāā wɔ̄ɔ̍ŋnda̍ fo̍ndāŋ o̍ fo̍ndāŋ o̍ ku̍ŋgu̍la̍ŋ te̍. 

28Ndu̍yɛ̍, wāna̍ wa̍ pāāndū vīīle̍ŋ ndo̍ ō ma᷄l ni̍ko̍ vi̍īlē lēŋ, o̍ ko̍ŋ kɔ̍ɔ̍lī, mbō kēlū 
la᷄lle̍ mbō sɔ̄la̍ nyɛ̄ sɔ̄lāā tōnya̍a̍ le̍ bā ndɔ̄ ha̍vɛ̍i̍yo̍ sōlīo̍o̍. Ko̍ŋ to̍sā bɛ̍ɛ̍ mbō wa̍ 
wānāa̍ cho̍ a̍ bālā hāvɛ̍i̍la̍ŋ nda̍ mālāa̍. 

29Dīōm o̍ dīōm wɔ̄ɔ̍ŋ fu̍lā nya̍ o̍ sōndō le̍. Dīōmnda̍ ma̍lā wa᷅ŋnda̍ la̍ŋ, la̍ŋ nya̍ 
sūāā nāa̍ nda̍ chūā ni̍. Ko̍ŋ cho̍ ni̍, lā sōo̍ dīōmnda̍ ke᷅ wa᷅ŋnda̍ kpāāyāa̍, ndu̍yɛ̍ mī 
lā māla̍ nda̍ o̍ nyɛ̄ ndā pa̍lāa̍ ni᷄ŋ nda̍ŋ. Tē lā tōsa̍ le̍nde̍ pɛ̍, wānāa̍ tu̍ɛ̍ī nyɛ᷅ nya̍ 
wā di̍mīo̍o̍ wo̍ wa̍, ā nɔ̄lā mā sɔ̄la̍ mālāa̍ o̍ dīōmndā lāŋ ni᷄ŋ. 

30Ndu̍yɛ̍ o̍ ko̍ŋ kɔ̍ɔ̍lī, lā to̍sā sūɛ̍i̍ tɛ̍ɛ̍mbūū Nyi̍na̍ Mɛ̄lɛ̄ka̍a̍ kɔ̄llo̍ ve̍ le̍. Kāni̍ fu̍u̍le̍, 
Nyi̍na̍ Mɛ̄lɛ̄ka̍a̍ ndu̍ cho̍ tāāmāsi̍ Mɛ̄lɛ̄ka̍ hāndu̍ nya̍ wo̍ ni̍, le̍ chɔ̄mndo̍ māā le̍ 
Mɛ̄lɛ̄ka̍ nya̍ chō ni̍. Ndu̍yɛ̍, ndu̍ cho̍ tāāmāsi̍o̍o̍ le̍ chɔ̄mndo̍ ni̍, māā Mɛ̄lɛ̄ka̍ ō bāŋā 
ni̍ŋ nya̍, tē pāa̍le̍ le̍ŋ lē hu᷄ŋ fu̍u̍lūū pɛ̍. 

31Lā ma᷄l nɛ̍i̍yɔ᷄ŋnda̍ŋ, a̍ kɔ̄l bīŋgīo̍o̍, a̍ kɔ̄l tūūwo̍, a̍ sɛ̄ɛ̄ŋgi̍āŋnda̍ŋ, a̍ wāŋndo̍ dīōlā 
wɔ̄ɔ̍ŋnda̍ŋ kēēlāa̍, a̍ nyɛ̄ o̍ nyɛ̍ cho̍ nīīlū yɛ̄lē tūlāā. 

32Lā tōsa̍la᷅ŋ dɛ̍nɛ̍ kɛ̍ndɔ̄ɔ̍ vēllāa̍ vēllē, ndu̍yɛ̍, mī lā nɔ̄ kɔ̄ltā īnyi̍ɛ̍ɛ̍la̍ŋ. Ndu̍yɛ̍, lā 
mālna᷅ŋ ve᷅llāa̍ vēllē le̍ yɔ̄ŋndā wɔ̄ɔ̍ŋnda̍ŋ, mɛ̄ɛ̍ Mɛ̄lɛ̄ka̍ ma᷄l nya̍ le̍ yɔ̄ŋndā nyāla̍ 
wɔ̍ɔ̍ŋnda̍ŋ o̍ sa̍bu̍ Ki̍li̍tīo̍o̍ ni᷄ŋ yɛ̍. 

Ɛ̄fi̍sīāŋnda̍ 5 

Lā mānda̍ŋ a̍ ka̍ālā nya̍ tōsā la̍ŋ 
1Mɛ̄ɛ̍ nya̍ chō ni᷅ŋ chūāūwāā Mɛ̄lɛ̄ka̍a̍, ndu̍yɛ̍ mbo̍ kāālā nya̍ ta̍u̍ yɛ̍, mɛ̄ɛ̍ lā kīndi̍ 
ni̍ko̍ mī lā chu̍a̍ ka̍ālā ndɔ̄la̍ŋ. 

2Lā chɔ᷄m wa᷅ŋnda̍ kāālāa̍ o̍ nyɛ̄ o̍ nyɛ̄ ni᷄ŋ nya̍ tōsa̍, mɛ̄ɛ̍ Ki̍li̍tī ka̍a̍la̍ na̍a̍ mbo̍ chɛ̄l 
mbo̍ wū le̍ na̍a̍ yɛ̍. Mbo̍ yɔ̄ŋgū ndu̍ pi̍la̍ o̍ Mɛ̄lɛ̄ka̍ lo̍ māā sa̍lā chūŋ kɛ̄ndɛ̄. Mbo̍ 
yɔ̄ŋgū ndu̍ pi̍la̍ o̍ Mɛ̄lɛ̄ka̍ lo̍ māā sa̍lāa̍ o̍ hi̍nī Mɛ̍lɛ̄ka̍ kɔ̄l lo̍. 

3Ha̍a̍a̍ mi̍ lā wā wānāa̍ Mɛ̄lɛ̄ka̍a̍, tɔ̍ɔ̍ ka̍lāa̍ bɛ̍ɛ̍ ō wa᷅ nya̍ chōo̍ a̍ sɔ̄ɔ̍ŋ wɔ̍ɔ̍ŋndo̍ŋ 
mu᷅ŋ o̍kɔ̄ɔ̄ kpo̍so̍ŋ te̍. Mu̍ŋ cho̍ ni̍, sūūndāa̍ a̍ wāna̍ nya̍ cho̍ o̍ nɔ̄ ni̍ŋ nya̍ ndu̍ le̍ 
wo̍, a̍ nīīlū o̍ nīīlū sūūndɛ̍i̍ wɔ̍ɔ̍ŋ, a̍ hɔ̄lte̍ŋ lūɛ̄īyɔ̄ɔ̍ o̍ nyɔ̄ɔ̍ŋ. 

4Ndu̍yɛ̍, dīōm o̍ dīōm nɔ̄ɔ̄lɛ̍i̍ fu̍la̍ nya̍ o̍ sōndō le̍. Lā wa᷅ wānāa̍ so̍ō sɔ̄ɔ̍ŋ ŋ̄dīɔ̄m te̍. 
Lā wo̍ū sōndō o̍ ba̍ltā nɔ̄ɔ̄lɛ̍i̍ ni̍ŋ te̍. Mu᷅ŋ ki̍nɛ̍i̍ ŋ̄ cho̍ sɔ̍ɔ̍ŋ bɛ̍nda̍ a̍ nya̍ le̍. Nyɛ̄ nya̍ 
nɔ̄ le̍ tōsāa̍ wo̍ ndu̍ cho̍ Mɛ̄lɛ̄ka̍ ba̍li̍ka̍a̍ mēllo̍ ni̍. 

5Kāni̍ fo̍ndōle̍, lā kɛ̄si̍ŋ o̍ kɔ̄l māā wānāa̍ su̍u̍ndā a̍ wānāā nda̍ cho̍ o̍ nɔ̄ ni̍ŋ nda̍ 
nda̍ā le̍ wa̍, a̍ wānā o̍ wāna̍ cho̍ o̍ nīīlū o̍ nīīlū sūūndɛ̍i̍ wɔ̍ɔ̍ŋndo̍ ni᷄ŋ, nda̍ ki̍nɛ̍i̍ ā 
ve᷅ ni̍ŋ wa̍nāā Ki̍li̍tī nda̍ Mɛ̄lɛ̄ka̍ ā wā ni̍ŋ cho̍o̍ la̍ma̍sā wa̍ tɛ̄ɛ̄ŋ te̍. Wānāa̍ lu̍ɛ̍ī 
hɔ᷅lte̍ŋ o̍ nyɔ̄ɔ̍ŋ nda̍ bɛ̍ɛ̍, ā ve᷅ ni̍ŋ nda̍ tɛ̄ɛ̄ŋ te̍, kāni̍ fo̍ndōle̍, wāna̍ lu̍ɛ̍ī hɔ᷅lte̍ŋ o̍ 
nyɔ̄ɔ̍ŋ ndo̍, ndu̍ chu̍a̍ māchūāā nyɛ̄m mu᷅ŋ māā mɛ̄lɛ̄ka̍ ndɔ̄. 

6Lā chɛ᷅l mī wānā o̍ wānā to̍sa̍ mī lā lāāla̍ŋ su̍ɛ̍i̍ lāchōōwɛ̄i̍ le̍. Kāni̍ fo̍ndōle̍, le̍ 
sɔ̄ɔ̍ŋ wa̍ā nu̍a̍ā Mɛ̄lɛ̄ka̍ dūāūnūŋ ni̍ŋ tu̍mbe̍ a̍ wānāa̍ tu̍i̍ī ndu̍ dīōm te̍ wa̍ ni̍. 

7Le̍la̍ŋ lā mu̍ūli̍āŋ a̍ wānāā wāā le̍nde̍ le̍. 

8Nya̍ bɛ̍ɛ̍ le̍nde̍ nya̍ wa̍ o̍ nyūmnda̍ŋ ni᷄ŋ ni̍. Kɛ̍ ndu̍yɛ̍, ha̍a̍a̍ mi̍ lā wā ni᷅ŋ o̍ dīōm 
pīlɔ̍ɔ̍ ni᷄ŋ a̍ Māsānɔ̄ɔ̍ Mɛ̄lɛ̄ka̍, lā chō ni᷅ŋ māchūāā o̍ nyɛ̄ wa̍wo̍ŋndo̍ ni᷄ŋ. Ka̍ālā nya̍ 
nɔ̄ ni᷅ŋ mī lā tōsa̍ la̍ŋ lā nɔ̄ mī lā wa̍ māā wānāā wāā o̍ nyɛ̄ wa̍wo̍ŋ ni̍ŋ. 

9Kāni̍ fu̍u̍le̍, nyɛ̄ wa̍wo̍ŋndo̍ ho̍ō, ndu̍ to̍sā ni̍ mī wāŋnda̍ tōsa̍ īsɔ̄ɔ̍ o̍ īsɔ̄ɔ̍ cho̍ sūɛ̍i̍ 
kɛ̍ndɛ̄, a̍ īsɔ̄ɔ̍ o̍ īsɔ̄ɔ̍ cho̍ sūɛ̍i̍ tōnya̍. 

10Le̍la̍ŋ, lā kīndi̍ mī lā sīna̍ nyɛ̍ nɛ̍ŋī Ma̍sānɔ̄ɔ̍ Mɛ̄lɛ̄ka̍ kɔ̄l lo̍. 

11Lā tu̍āl wānāa̍ to̍sā sɔ̍ɔ̍ŋ nɔ̍lā mī ŋ̄ māla̍ wānā o̍ wānā le̍ wo̍ŋ nda̍ kɔ̄ɔ̄lī le̍, mu̍ŋ 
yɔ̍nūŋ ni̍ māā sɔ̄ɔ̍ŋ mānyūmndo̍ŋ. Sɔ̄ɔ̍ŋ wa̍ā le̍ndo̍ŋ lā nɔ̄ mī lā sōli̍ mu̍ŋ o̍ lu᷅ŋ 
de᷅ŋ. 

12Ī chō sūɛ̍i̍ lāsi̍ɔ̍mbu̍i̍ bɛ̍ndū le̍ mī wānā so̍ō bɛ̍ɛ̍ a̍ sɔ̄ɔ̍ŋ nɔ̍ɔ̍lɛ̍i̍ nda̍ tōsā mu̍ŋ o̍ 
vīōŋnɔ᷄ŋndo̍ ni᷄ŋ ndo̍ŋ o̍kɔ̄ɔ̄. 

13Ndu̍yɛ̍, tē nyɛ̄ wa̍wo̍ŋndo̍ ō dēndū pɛ̍, o̍ nyɛ̄ o̍ nyɛ̄ chōo̍, ō chɔ̄ɔ̄mu̍u̍ nyɛ̄ kōŋ 
mɛ̄ɛ̍ o̍ cho̍ kpe̍e̍kpe̍i̍ yɛ̍. 

14Kāni̍ fo̍ndōle̍, nyɛ̄ o̍ nyɛ̄ tē nyɛ̄ wa̍wo̍ŋndo̍ dēndū lēchōo̍ mbō chɔ̄ɔ̄mu̍u̍ ndu̍ 
mɛ̄ɛ̍ o̍ cho̍ kpe̍e̍kpe̍i̍ yɛ̍ pɛ̍, ō sīmnu᷄ŋ nyɛ᷅ wa̍wo̍ŋ. Le̍ sa̍bū kōŋ wānāā pūm ā dīmi̍ 
ni̍ āā, “Nya̍ wānāa̍ cho̍ o̍ lūa̍a̍ŋ nda̍ lā tīōndu̍ ni̍ko̍, lā mīīŋgu̍ yo̍o̍mū, mī Ki̍li̍tī tōsa̍ 
mī nyɛ̄ wa̍wo̍ŋndo̍ dēndū nya̍ chōo̍.” 

15Le̍la̍ŋ, lā mānda̍ŋ nyɛ̍ kɛ̄ndɛ̄ kɛ̄ndɛ̍ī a̍ ka̍ālā nya̍ chō tōsāa̍ la̍ŋ o̍kɔ̄ɔ̄. Lā nɔ᷅ 
ka̍āla̍ŋ māā wānāa̍ ki̍ndu̍ kɔ̍l te̍ le̍. Lā nɔ̍ ka̍āla̍ŋ māā wānāā kɔ̄l kālu̍. 

16Pɛ̄ŋgu̍ o̍ pɛ̄ŋgu̍ tē lā sɔ̄la̍ fo̍ndāŋndo̍ le̍ sūɛ̍i̍ kɛ̍ndɛ̄i̍ tōsāa̍ pɛ̍, lā tōsa̍, kāni̍ 
fo̍ndōle̍, pālɛ̍i̍ na̍a̍ ŋ̄ chō ni᷅ŋ he̍ī lēni᷄ŋ nde̍, ī chō pālɛ̍i̍ wɔ̍ɔ̍ŋ. 

17Le̍la̍ŋ, lā to̍sā sɔ̄ɔ̍ŋ māā lādīɔ̄m te̍. Lā kīndi̍ mī lā sīna̍ nyɛ̄ Māsānɔ̄ɔ̍ Mɛ̄lɛ̄ka̍ 
hɛ̍na̍ŋ nya̍ mī lā tōsa̍ wo̍. 

18Lā wa᷅ wānāā kōlāā māmūɛ̄ī mī mā bīī nya̍ le̍. Mūɛ̄īya̍ŋ kōlɔ̄ɔ̄ kōŋ mī mā bīī nya̍, 
ō nɔ̄lā mbō tɛ̄ɛ̄mbu̍u̍ nya̍. Nyɛ̄ nya̍ nɔ̄ mī lā nɔ̄ wo̍, ndu̍ cho̍ Nyi̍na̍ Mɛ̄lɛ̄ka̍a̍ wāa̍ 
nya̍ kɔ̄ɔ̄lī ta̍u̍ ni̍. 

19Tē lā wa̍ sūūki̍āŋndo̍ vēllāa̍ vēllē pɛ̍, lā sūūki̍āŋ a̍ dīōmndā kɛ̄ndɛ̄la̍ŋ 
dīmu̍la᷅ŋndo̍, dīōmnda̍ŋ o̍ Yāu̍la̍ ŋ̄chōndu̍la̍ cho̍ o̍ Yāu̍ Mɛ̄lɛ̄ka̍a̍ ni᷄ŋ nda̍ŋ, a̍ 
chōndo̍ŋ ŋ̄ pīlɔ᷅ŋ. Lā sōli̍ cho̍ndo̍ŋ ŋ̄ pīlɔ᷅ŋ a̍ chōndu̍ŋ cho̍ o̍ Yāu̍la̍ ŋ̄chōndu̍la̍ cho̍ 
o̍ Yāu̍ Mɛ̄lɛ̄ka̍a̍ ni᷄ŋ ndo̍ŋ. Lā sōli̍ mu̍ŋ a̍ kɔ̄l kɛ̄ndɛ̄ mī lā sāŋga̍la̍ Māsānɔ̄ɔ̍ Mɛ̄lɛ̄ka̍ 
lēni᷄ŋ kpe̍e̍kpe̍i̍. 

20Le̍ lēpāa̍ o̍ lēpāa̍ lā wa̍ Mɛ̍lɛ̄ka̍ fi̍nyā nāa̍ ba̍li̍ka̍a̍ mēllo̍ le̍ nyɛ̄ o̍ nyɛ̍ yɔ̍nu̍ŋ. Lā 
tōsa̍ he̍ī sa̍na̍a̍ o̍ Māsānɔ̍ nāa̍ Chi̍i̍sū Ki̍li̍tī sa̍bu̍ ndɔ̄ɔ̍ ni᷄ŋ. 

Mɛɛ̄ ̍pɔn̍ɔɔ̍ ̍a̍ la̍nɔɔ̍ ̍ā nɔ ̄le̍ bīya᷅ŋndo̍ yɛ ̍
21Dīōmndā tūɛ̄īya᷅ŋnda̍ŋ lā wa̍ nya̍ tɛ̄ɛ̄ŋ vēllāa̍ vēllē. Lā tōsa̍ le̍nde̍ le̍ bɛ̄ɛ̄le̍ Ki̍li̍tī 
le̍ŋ. 

22Nya̍ lāāndūa̍a̍ lā tūe̍i̍ pi̍a̍a̍ndūāā nyāa̍ dīōm mɛ̄ɛ̍ nya̍ tūɛ̄ī Ma̍sānɔ̄ɔ̍ Mɛ̄lɛ̄ka̍ dīōm 
yɛ̍. 

23Ki̍li̍tī ndu̍ cho̍ dīāllūŋ ndɔ᷄ŋ bōlle̍ŋ ni̍, ko̍ŋ cho̍ ni̍, ku̍ndā wānāā lāāla᷄ŋnda̍, ā o̍ 
pi̍ŋi̍ wa̍. Mɛ̄ɛ̍ le̍nde̍ ko̍ni̍ i̍ cho̍ ni̍, pɔ̍nɔ̍ɔ̍ cho̍ la̍nɔ̍ɔ̍ bōlle̍ŋ ni̍. 

24Le̍la̍ŋ, nya̍ lāāndūa̍a̍, lā tūe̍i̍ pi̍a̍a̍ndūāā nyāa̍ dīōm o̍ īsɔ̄ɔ̍ o̍ īsɔ̄ɔ̍ ni̍ŋ, mɛ̄ɛ̍ ku̍ndā 
wānāā lāāla᷄ŋnda̍ tūēī Ki̍li̍tī dīōm yɛ̍. 

25Nya̍ pīāāndūa̍a̍ yɛ̄, lā kāāla̍ la̍a̍ndāā nyāa̍ mɛ̄ɛ̍ Ki̍li̍tī ka̍a̍la̍ ku̍ndā wānāā 
lāāla᷄ŋnda̍, ndu̍yɛ̍ mbo̍ chɛ̄l mbo̍ wū le̍ nda̍ yɛ̍. 

26Sa̍bū o̍ to̍sa̍ he̍ī yo̍ cho̍ ni̍ māā le̍ mbō tōsa̍ mī ku̍ndā wānāā lāāla᷄ŋnda̍ ō wa̍ ō 
yɔ̄ŋga᷄ŋ o̍ Mɛ̄lɛ̄ka̍ lo̍. Ō tōsa̍ he̍ī sa̍na̍a̍ a̍ yīŋɔ̄ɔ̄ o̍ yi᷅ŋ nda̍ mbo̍ dīndī nda̍ fo̍ a̍ 
mɛ̄ŋnda̍ŋ ndo̍, vɛ̄lɛ̄ a̍ dīo̍m Mɛ̄lɛ̄ka̍ o̍ di̍mu̍l nda̍ wo̍. 

27Ki̍li̍tī to̍sa̍ vɛ̄lɛ̄ mātōsāā he̍ī le̍ mī ndu̍ pi̍la̍ chu̍a̍ ku̍ndā wānāā lāāla᷄ŋnda̍ mbō 
yɔ̄ŋgu̍ ndu̍ nāa̍ ndu̍ pi̍la̍ chu̍a̍ ō kɛ̄ndɛ̄ kɛ̍ndɛ̄ wu̍le̍ŋ, ō nɔ᷅ sɔ᷅ŋ te̍, ō ve᷅ o̍ nyi̍fi̍li̍ɛ̍i̍ 
le̍, nyɛ̄ o̍ nyɛ̄ wāā le̍nde̍ ō nɔ᷅ le̍. Ō wā ma̍wa̍ā ō yɔ̄ŋga᷄ŋ o̍ Mɛ̄lɛ̄ka̍ lo̍, īsɔ̄ɔ̍ o̍ īsɔ̄ɔ̍ 
wɔ̍ɔ̍ŋ ve᷅ a̍ ndu̍ o̍kɔ̄ɔ̄ le̍. 

28Le̍nde̍ ko̍ni̍, wāŋ pīāāndūa̍a̍ nɔ̄ mā kāāla̍ la̍a̍ndāā ndāa̍, mɛ̄ɛ̍ nda̍ kāāla̍ dīāllūŋ 
ndāa̍ŋ nda̍ pi̍la̍ŋ yɛ̍. Wānā o̍ wāna̍ ka̍a̍la̍ la̍a̍ ndɔ̍ pɛ̍, mɛ̄ɛ̍ ndu̍ pi̍la̍ o̍ ka̍a̍la̍ ko̍ŋ ni̍. 

29Kāni̍ fo̍ndōle̍, wānā o̍ wānā cho̍ mbō tu᷄l dīāllūŋ ndɔ᷄ŋ ndu̍ pi̍la̍ŋ lēyɛ̄ le̍. O̍ ko̍ŋ 
kɔ̍ɔ̍lī, nyɛ̄ o̍ to̍sāl di̍a̍llūŋ ndɔ᷄ŋ ndo̍ ndu̍ cho̍ ni̍, nyɛ̄ dīa̍a̍ mu̍ŋ kīo̍o̍, a̍ māndāa̍ mu̍ŋ 
nyɛ̄ kɛ̄ndɛ̄ kɛ̍ndɛ̍ī, mɛ̄ɛ̍ Ki̍li̍tī ma̍ndā ku̍ndā wānāā lāāla᷄ŋnda̍ yɛ̍. 

30Kāni̍ fo̍ndōle̍, tē ō wa̍ māā yɔ̄ŋɔ̄ɔ̄ pɛ̍, ŋ̄ chō māchūāā māā pɛ᷄lta̍ yɛ̍ yɛ̍la̍ŋ o̍ 
dīāllu᷄ŋ Ki̍li̍tīo̍ŋ ni᷄ŋ. 

31Kāni̍ fo̍ndōle̍, dīōmndo̍ chō ō pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Le̍ sa̍bōo̍ ho̍ō 
wānā pɔ̍nɔ̍ɔ̍ mɛ̄ī fi̍nyāa̍ a̍ kālāa̍ ni̍, mā chālnu̍ŋ nda̍ la̍a̍ ndɔ̄. O̍ ko̍ŋ, nda̍ ŋi̍ɔ̍ɔ̍ŋ mā 
sīmnu᷄ŋ māā wāŋndo̍ ō pīlɛ̍ kpe̍.” 

32Dīōmnda̍ so̍o̍nu᷄ŋ la᷅ŋ nda̍ŋ, sɔ̄ɔ̍ŋ kpe̍e̍kpe̍i̍yo̍ŋ ŋ̄ pūm chō lēni᷄ŋ mi̍ ŋ̄ wā ŋ̄ 
vīāŋna᷄ŋ. Dīōmndā lāŋ mɛ̄ɛ̍ ya̍ ya̍ I̍ si̍nā la̍ŋ pɛ̄ŋgu̍ yɛ̍ cho̍ ni̍, māā lā chō māchūāā 
sūɛ̍i̍ a̍ Ki̍li̍tī o̍kɔ̄ɔ̄ nda̍ ku̍ndā wānāā lāāla᷄ŋnda̍ mɛ̄ɛ̍ tɛ̍ɛ̄ŋ cho̍ nda̍ yɛ̍. 

33Kɛ̍ ndu̍yɛ̍, dīōmndā kālāla̍ŋ lā chō vɛ̄lɛ̄ le̍ nya̍. Wānā pɔ̍nɔ̍ o̍ wānā pɔ̍nɔ̍, ā nɔ̄ 
mā ka̍a̍la̍ la̍a̍ nu̍m mɛ̄ɛ̍ ŋ̄ kāāla̍ nūm pi̍la̍ yɛ̍. Ndu̍yɛ̍, wānā la̍nɔ̍ o̍ wānā la̍nɔ̍, ā nɔ̄ 
mā ke̍ pɔ̍nɔ̍ nu̍m bɛ̄ɛ̄le̍ŋ. 

Ɛ̄fi̍sīāŋnda̍ 6 

Mɛɛ̄ ̍kālāa̍ ŋ̄chūāūwa̍ a̍ chūāūwāā ndāa̍ nɔ ̄le̍ bīya᷅ŋndo̍ yɛ ̍

1Nya̍ chūāūwa̍, nyɛ̍ cho̍ nya̍ kūēē le̍ tōsāa̍ māā wānāa̍ Mɛ̄lɛ̄ka̍a̍ wo̍, ndu̍ cho̍ ni̍ 
māā lā tūe̍i̍ wa̍nāa̍ ve̍lū nya̍ wa̍ dīōm. Kāni̍ fu̍u̍le̍, he̍ī bɛ̍nda̍ le̍ tōsāa̍ ni̍. 

2Ī chō ī dīmīa̍ŋ o̍ sāwāla̍ Mɛ̄lɛ̄ka̍la̍ŋ ni᷄ŋ āā, “Ke̍ fi̍nyā nu̍m bɛ̄ɛ̄le̍ŋ a̍ kālā nu̍m.” 
Sāwa̍ tāse̍ Mɛ̄lɛ̄ka̍ chūe̍l na̍a̍ būŋgɛ̄i̍ lēni᷄ŋ ndo̍, ndu̍ cho̍ ko̍ŋ ni̍. Būŋgɛ̄ī kēŋ ndi̍ 
cho̍ ni̍ āā, 

3“Ko̍ŋ to̍sā mī nyɛ̄ o̍ nyɛ̄ wa̍ ō kɛ̄ndɛ̄ a̍ nūm, ndu̍yɛ̍, mā sɔ̄lā yōōmū vīlɛ̄īyo̍.” 

4Nya̍ fi̍nyāa̍ yɛ̄, lā bi̍ī chūāūwāā nyāa̍ bīyɔ̄ɔ̄ wɔ̄ɔ̍ŋ o̍ to̍sā mā tāmbu̍ kɔ̄l a̍ nya̍ wo̍ 
le̍. Nyɛ̄ nya̍ nɔ̄ mī lā tōsa̍ wo̍ ndu̍ cho̍ ni̍ māā tē lā wa̍ nda̍ māndāa̍ pɛ̍, lā pɛ̄ɛ̄ku̍ 
nda̍ pɛ̄ɛ̄kūla̍ Māsānɔ̄ɔ̍ Mɛ̄lɛ̄ka̍la̍ŋ, ndu̍yɛ̍, mī lā sīla̍ nda̍ sīlālā ndɔ̄la̍ŋ. 

Mɛɛ̄ ̍chīa̍a̍ nda̍ wānāa̍ nɔ ̍nda̍ wa̍ ā nɔ ̄mā bīya᷅ŋ yɛ ̍
5Nya̍ cho̍ yɛ̄ chīa̍a̍ wa̍, lā tūe̍i̍ wa̍nāā nya̍ chō o̍ bā wa̍ dīōm. Lā ke̍ nda̍ bɛ̄ɛ̄le̍ŋ 
ndu̍yɛ̍, mī lā nɔ̄ sīōōŋīī ndɛ̄i̍. Lā tōsa̍ mu᷅ŋ a̍ kɔ̄l kpo̍u̍. Lā tōsa̍ mu᷅ŋ kpe̍e̍kpe̍i̍ mɛ̄ɛ̍ 
nya̍ tōsā nyɛ᷅ Ki̍li̍tī di̍mūl nya̍ wo̍ yɛ̍. 

6Tē lā wa̍ he̍ī tōsāa̍ pɛ̍, ō wa᷅ ko̍ bo̍o̍ndi̍i̍ nda̍ wā o̍ hɔ̄lndɔ̄ ndu̍yɛ̍, mi̍ lā yēēma̍ mā 
chāndu̍ nya̍ ve̍ le̍. Kɛ̍ lā tōsa̍ ndi̍ a̍ kɔ̄l kpo̍u̍ māā chīa̍a̍ Ki̍li̍tīa̍a̍ a̍ to̍sā nyɛ᷅ Mɛ̄lɛ̄ka̍ 
hɛ̄na̍ŋ nda̍ le̍ tōsāa̍ wo̍ wa̍. 

7Lā tōsa̍ wa̍li̍ nya̍ nɔ̄ le̍ tōsāa̍ wo̍ a̍ kɔ̄ltā kɛ̄ndɛ̄ nu̍a̍ā ŋ̄ yɔ̄ŋ āā le̍ Māsānɔ̄ɔ̍ Mɛ̄lɛ̄ka̍ 
nya̍ chō ndu̍ tōsāa̍ ni̍. Lā to̍sā ndu̍ māā le̍ wāna̍ chi̍e̍e̍ su̍e̍e̍ le̍. 

8Lā sīnā wa̍la̍ŋ māā wānā o̍ wāna̍ to̍sa̍ wa̍li̍ kɛ̍ndɔ̄ɔ̍ pɛ̍, ō wa̍ chɛ̍, ō wa᷅ chɛ̄ le̍, 
fāndāa̍ Māsānɔ̄ɔ̍ Mɛ̄lɛ̄ka̍ fāndā ndu̍ le̍ wa̍li̍ ndɔ̄ kɛ̍ndɔ̄ɔ̍ ni̍. 

9Nya̍ nɔ̍ chīa̍a̍ wa̍ bɛ̍ɛ̍, lā bīi̍ chi̍a̍ā nyāa̍ ō kɛ̄ndɛ̄ le̍nde̍. Lā pɛ̄ŋgi̍ nda̍ 
kɔ̄ŋgɔ̄līa̍ŋnda̍ŋ, kāni̍ fu̍u̍le̍, lā sīnā wa̍la̍ŋ māā nya̍ ni̍, chīāā nya̍ nɔ̄ wa̍ ni̍, wānā 
cho̍ ɛ̄chɛ̍nɛ̄, ndu̍ cho̍ Māsānɔ̄ɔ̍ le̍ nya̍ ve᷅llāa̍ vēllē ni̍. Ndu̍ ndu̍ hɛ̍lī ŋ̍wa᷅ŋndā chīe̍e̍ 
le̍. 

Wōlɔɔ̄l̄ā chɔū̄lā na̍a̍ ŋ̄ nɔ ̄mī ŋ̄ wōūnu̍ŋ nda̍ŋ 
10I̍ mɛ̍ɛ̍lū wɔ̍ a̍ nya̍ dīōmnda̍ŋ nda᷅ŋ dīmūllo̍. Ha̍a̍a̍ mi̍ lā wā o̍ dīōm pīlɔ̍ɔ̍ ni᷄ŋ a̍ 
Māsānɔ̄ɔ̍ Mɛ̄lɛ̄ka̍, ndu̍yɛ̍ mi̍ lā wā o̍ dīōm pīlɔ̍ɔ̍ ni᷄ŋ a̍ kpāāya̍ ndɔ̄ bɛ̍ndōo̍, lā wa̍ 
ni̍ko̍ a̍ dīāllūŋ kālā. 

11Lā wōūnu̍ŋ wo̍lɔ̄ɔ̄lā chɔ̄ūlā Mɛ̄lɛ̄ka̍ kē nya̍ la̍ŋ kpo̍u̍. Ko̍ŋ to̍sā ni̍ mī lā nɔ̄la̍ mī 
lā kɛ̄ɛ̍ sɔ̄ɔ̍ŋ wɔ̍ɔ̍ŋ Māsa̍ Nyi̍nāā Wɔ̄ɔ̍ŋnda̍ kɛ̄ɛ̄sīāā le̍ nya̍ dɛ̄ɛ̄nīa̍a̍ le̍ mī lā tōsa̍ wo̍ŋ. 

12Kāni̍ fu̍u̍le̍, sɔ̍ŋgɔ̄ na̍a̍ ŋ̄ chō ho̍ō wo̍, ō cho̍ sɔ̍ŋgɔ̄ wāā a̍ ŋ̄wāŋndā chīe̍e̍ le̍. 
Nyi̍nāā wɔ̄ɔ̍ŋāa̍ cho̍ o̍ ha̍la̍a̍ ni᷄ŋ māā lāmāsā wa̍, a̍ nyi̍nāā wɔ̄ɔ̍ŋāa̍ nɔ̍ tɔ̍ɔ̍ o̍ ha̍la̍a̍ 
ni᷄ŋ nda̍, a̍ nyi̍nāā wɔ̄ɔ̍ŋāa̍ nɔ̍ kpāāyāa̍ o̍ chi̍e̍e̍ŋ cho̍ ho̍ō o̍ nīīlū mānyūmndo̍ ni᷄ŋ 
ndo̍ wa̍, a̍ nyi̍nāā wɔ̄ɔ̍ŋāā kɔ̄l vēsɛ̍i̍ya̍ chōo̍ cho̍o̍, a̍ nda̍ na̍a̍ ŋ̄ chō sɔ̍ŋgɔ̄ɔ̍ ni̍. 

13Le̍la̍ŋ, lā wōūnu̍ŋ wo̍lɔ̄ɔ̄lā chɔ̄ūlā Mɛ̄lɛ̄ka̍ kē nya̍ la̍ŋ kpo̍u̍. Ko̍ŋ to̍sā ni̍ tē 
bōōndi̍i̍ sɔ̄ɔ̍ŋ wɔ̍ɔ̍ŋ ndo̍ŋ ŋ̄ nɔ̄ le̍ yɔ̄nɔ᷄ŋndo̍ wo̍ŋ ī fūūlu̍u̍ pɛ̍, ndu̍yɛ̍, mī ya̍a̍mɔ̍ɔ̍ ō 

sāa̍ nya̍ a̍ sɔ̍ŋgɔ̄ɔ̍, lā mi̍i̍ŋgū a̍ mākɔ̄ɔ̄ le̍. Lā nɔ̄lā mī lā hīōū lāchī a̍ sɔ̍ŋgɔ̄ɔ̍ mbō lo̍ 
o̍ ko̍ŋ ha̍a̍a̍ mbō fūūlu̍u̍ o̍ mɛ̄ɛ̄lu̍la̍ŋ, ndu̍yɛ̍, mī lā lo̍ lēchōo̍. 

14Le̍la̍ŋ, lā si᷄m nyɛ̍ kɛ̄ndɛ̄ yi̍, mī lā chu̍a̍ tōnya̍a̍ māā lēyāu̍ le̍ kānda᷄ŋndo̍ o̍ chāŋ. 
Ndu̍yɛ̍, lā chu̍a̍ sa̍kpōyɛ̍i̍ le̍ wāa̍ nyɛ̍ ma̍ndā nya̍ tākpāa̍ wo̍. 

15Ndu̍yɛ̍, wāa̍ ō bɛ̄ɛ̄ndīa̍ŋ le̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍ a̍ kɔ̄l ndɔ̄ 
nyu̍lōo̍ o̍kɔ̄ɔ̄, ndu̍ cho̍ kɔ̄ɔ̄vɛ̄i̍la̍ nya̍ wōūnu̍ŋ nda̍ŋ ni̍. 

16Kɛ̍, o̍ mu᷅ŋ kɔ̄ɔ̄lī, lā chu̍a̍ ti̍i̍nda᷄ŋndo̍ te̍le̍ŋ o̍ te̍le̍ŋ mī lā dɔ̄ū o̍ Mɛ̄lɛ̄ka̍ ni᷄ŋ. 
Tīīnda᷄ŋndo̍ chō māchūāā māā nyɛ̄ kālā ka̍lā pūa̍a̍ chɔ̄ūwa̍ bīī o̍ bā māā bōo̍ 
bɛ̍ndū wo̍. A̍ ndu̍ nya̍ nɔ̄lā ni̍ mī lā nyūmi̍ chīŋɔ̍ma̍ lēyīŋnda̍ŋ mā Māsa̍ Nyi̍nāā 
Wɔ̄ɔ̍ŋnda̍ wūū le̍ nya̍ vīɔ̍ɔ̍ wa̍ŋ. 

17Ndu̍yɛ̍, mī lā bīī pīŋī Mɛ̄lɛ̄ka̍ pīŋī nya̍ wo̍. Ndu̍ cho̍ mɔ̍si̍l chɔ̄ū nya̍ nɔ̄ le̍ 
wōūnɔ᷄ŋndo̍ wo̍ ni̍. Mī lā chu̍a̍ dīo̍m Mɛ̄lɛ̄ka̍a̍ ō Nyi̍na̍ Mɛ̄lɛ̄ka̍a̍ kē nya̍ wo̍. Ndu̍ 
cho̍ mūɛ̄ī chɔ̄ūve̍ ni̍. 

18Lā wa̍ Mɛ̍lɛ̄ka̍ pīɛ̄īyo̍ le̍ te̍le̍ŋ o̍ te̍le̍ŋ, mɛ̄ɛ̍ Nyi̍na̍ Mɛ̄lɛ̄ka̍a̍ chɔ̄m nya̍ yɛ̍. Lā pīɛ̍i̍ 
Mɛ̍lɛ̄ka̍ o̍ īsɔ̄ɔ̍ o̍ īsɔ̄ɔ̍ ni̍ŋ mī lā nyūna̍ ndu̍ le̍ nya̍ mālāa̍. He̍ī ī wa̍ nya̍ o̍ lākɔ̄l, lā wa᷅ 
ā pūɛ̄ya᷄ŋ te̍. Ndu̍yɛ̍, lā wa̍ Mɛ̍lɛ̄ka̍ pīɛ̄īyo̍ te̍le̍ŋ o̍ te̍le̍ŋ, le̍ wānāa̍ Mɛ̄lɛ̄ka̍a̍ fa̍ū. 

19Ya̍ bɛ̍ɛ̍ lā pīɛ̍i̍ Mɛ̍lɛ̄ka̍ le̍ ya̍, le̍ mī Mɛ̄lɛ̄ka̍ chɔ᷄m ya̍ nyɛ̄ ya̍ I̍ nɔ̍ le̍ wāŋnda̍ dīmūllo̍ 
wo̍. Ndu̍yɛ̍, mī lā pīɛ̍i̍ Mɛ̄lɛ̄ka̍ māā sīōōŋīī wa᷅ ya̍ le̍ wāŋnda̍ dīmūllo̍ a̍ sɔ̄ɔ̍ŋ wa̍ 
mu̍ŋ ŋ̍ vi̍a̍ŋna᷄ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ o̍kɔ̄ɔ̄ wo̍ŋ te̍. 

20Ndu̍yɛ̍, I̍ cho̍ māchūāā māā hɔ̄lte̍ Mɛ̄lɛ̄ka̍le̍ŋ le̍ Yōōŋgū Kɛ̄ndɔ̄ɔ̍ ho̍ō, mi̍ chē bɛ̍ɛ̍ 
mi̍ wa᷅ o̍ bīyɔ̄ɔ̍ ni᷄ŋ pɛ̍ŋgo̍o̍ ho̍ō ni̍. Lā pīɛ̍i̍ Mɛ̍lɛ̄ka̍ māā mī nɔ̍la̍ mī di̍mu̍l wāŋnda̍ 
ndu̍ sīōōŋīī bɛ̍ɛ̍ ve᷅ ya̍ le̍, kāni̍ fo̍ndōle̍, le̍nde̍ ya̍ I̍ nɔ̍ ni̍ mī di̍mi̍ ndu̍. 

Pɔɔ̍ ̄yɔŋ̍ yīlɔɔ̄ ̄mɛɛ̄l̄āa̍ 
21I̍ hɛ̍na̍ŋ vɛ̍lɛ̄ nya̍ mī lā sīna̍ lāwāā na̍nu᷄ŋ a̍ ya̍ o̍kɔ̄ɔ̄, ndu̍yɛ̍, mī lā sīna̍ nyɛ̄ ya̍ I̍ 
cho̍ tōsāa̍ wo̍. Le̍ he̍ī, chāa̍ŋ nāā ka̍a̍lāa̍, Ti̍chi̍kɔ̄ɔ̄, o̍ cho̍ ho̍ō bu̍ɛ̍ī sa̍kpōo̍ o̍ wa̍li̍ 
Māsānɔ̄ɔ̍ Mɛ̄lɛ̄ka̍a̍ ni᷄ŋ ndo̍, ō chō nya̍ lākɔ̄ ko̍na̍ do̍o̍nɔ᷄ŋ kpo̍u̍. 

22Le̍ sa̍bū kōŋ kpe̍e̍kpe̍i̍ ya̍ I̍ cho̍ ndu̍ vīōmɔ̄ɔ̍ nāa̍ nya̍ chūā ni̍. Ko̍ŋ cho̍ ni̍, mbō 
dōōnu̍ŋ nya̍ ko̍na̍ a̍ na̍a̍ kpo̍u̍ o̍kɔ̄ɔ̄, ndu̍yɛ̍ vɛ̄lɛ̄, mbō dɛ̄ɛ̄ni̍a̍a̍ nya̍ kɔ̄lta̍ŋ ni᷄ŋ. 

23Mbɔ̄ Mɛ̄lɛ̄ka̍ Fi̍nyā nāa̍, a̍ Māsānɔ̍ nāa̍ Chi̍i̍sū Ki̍li̍tī, ā tōsa̍ mī wānāā lāāla᷄ŋnda̍ 
kpo̍u̍ mā sɔ̄la̍ kɔ̄l nyūlōo̍, ndu̍yɛ̍, mā kāāli̍āŋ ve᷅llāa̍ vēllē, ndu̍yɛ̍, mā dɔ̄ū 
tīīnda᷄ŋndo̍ o̍ Mɛ̄lɛ̄ka̍ ni᷄ŋ fɔ̍. 

24Wānā o̍ wāna̍ ka̍a̍la̍ Ma̍sānɔ̄ nāa̍ Chi̍i̍sū Ki̍li̍tī kāāla̍ mɛ̍ɛ̍lū le̍ wo̍, mbɔ̄ Mɛ̄lɛ̄ka̍ ō 
yīya̍ŋ nda̍ chōo̍ fɔ̍. 

Fīli̍piā̄ŋnda̍ 

Fīlip̍īāŋnda̍ 1 

1Ya̍ Pɔ̍ɔ̍ cho̍ yāu̍wo̍ ho̍ō pōōnyīa̍a̍ ni̍, na̍a̍ Ti̍mo̍tī, na̍a̍ ŋ̍ cho̍ ha̍ā bu̍ɛ̍i̍yāa̍ Chi̍i̍sū 
Ki̍li̍tīa̍a̍ wa̍. 

Ŋ̄ chō ndu̍ pōōnyīa̍a̍ nāa̍ nya̍ wānāa̍ Mɛ̄lɛ̄ka̍a̍ kpo̍u̍ chu̍a̍ Fi̍li̍pāī chi̍e̍e̍, nya̍ cho̍ 
ha̍ā o̍ dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī wa̍, a̍ nya̍ wānāa̍ cho̍ ku̍ndālā wānāā 
lāāla᷄ŋnda̍ chīla̍ŋ nda̍, a̍ nya̍ wānāā mālāa̍ cho̍ nda̍ īkɛ̄i̍ ya̍. 

2I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāa̍ a̍ Māsānɔ̄ɔ̍ Chi̍i̍sū Ki̍li̍tī ā yīya̍ŋ nya̍ chōo̍ 
ndu̍yɛ̍, mā ke̍ nya̍ kɔ̄l nyūlōo̍ fɔ̍. 

Pɔɔ̍ ̄piɛ̍i̍ ̍Mɛl̄ɛk̄a̍ le̍ wānāā lāāla᷄ŋnda̍ 
3Te̍le̍ŋ o̍ te̍le̍ŋ tē I̍ yi̍ya̍ŋ a̍ nya̍ pɛ̍, ba̍li̍ka̍a̍ ko̍ni̍ ya̍ I̍ me᷅l Mɛ̍lɛ̄ka̍ ni̍. 

4Ndu̍yɛ̍ le̍ pɛ̄ŋgu̍ o̍ pɛ̄ŋgu̍ tē I̍ wa̍ Mɛ̄lɛ̄ka̍ pīɛ̄īyo̍ le̍ nya̍ kpo̍u̍ pɛ̍, a̍ kɔ̄l kɛ̄ndɛ̄ ya̍ 
pi̍ɛ̍ī ni̍. 

5Kāni̍ fo̍ndōle̍, chɔ̍ŋ a̍ pāa̍le̍ tāse̍le̍ nya̍ lāāla̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ le̍ŋ mbo̍ 
fūūla᷅ŋ a̍ pɛ̄ŋgo̍o̍ ho̍ō, lā māla̍ ya̍ ta̍u̍ o̍ wāŋnda̍ Yōōŋgū Kɛ̄ndɔ̄ɔ̍ ho̍ō dīmūllo̍ ni᷄ŋ. 

6Ndu̍yɛ̍, I̍ si̍nā māā Mɛ̄lɛ̄ka̍ o̍ ka̍ndu̍ wa̍li̍ kɛ̍ndɔ̄ɔ̍ ho̍ō tōsāa̍ o̍ yōōmūlā nyāla̍ŋ ni᷄ŋ 
ndo̍ chō hīōūwɔ̄ɔ̄ lāchī a̍ ndu̍ tōsāa̍ ha̍a̍a̍ mbō sīo̍u̍ ndu̍ tōsā o̍ pāa̍le̍ Chi̍i̍sū Ki̍li̍tī 
cho̍ vɛ̄lɛ̄ hūnɔ̄ɔ̄ le̍ŋ chōo̍. 

7Le̍ te̍le̍ŋ o̍ te̍le̍ŋ kɔ̄l nūu̍ chō o̍ nya̍ lo̍. Ndu̍yɛ̍, ō chō lētūu̍ mī kɔ̄l nūu̍ ō wa̍ o̍ nya̍ 
lo̍ le̍nde̍. Kāni̍ fu̍u̍le̍, bōōndi̍i̍ ya̍ cho̍ he̍ī o̍ bīyɔ̄ɔ̍ ni᷄ŋ nde̍ ni̍, a̍ bōōndi̍i̍ ya̍ wa̍nu̍ŋ 
bɛ̍ɛ̍ a̍ bā nī, mi̍ wa᷅ sūɛ̍i̍ le̍ Yōōŋgū Kɛ̄ndɛ̍ Mɛ̄lɛ̄ka̍a̍ ve̍, ndu̍yɛ̍ mi̍ wa᷅ tōsāa̍ le̍ mī 
yōōŋgōo̍ ho̍ō si᷄m ō kālā yi̍ wo̍, nya̍ kpo̍u̍ lā chō wa̍llo̍ ho̍ō tōsāa̍ a̍ ya̍ la̍tu̍lu̍. Ndu̍ 
yɔ̍nūŋ ni̍ māā wa̍li̍ Mɛ̄lɛ̄ka̍ tōsa̍l la̍ ho̍ō kɛ̄ndɛ̄i̍ mbo̍ kē ya̍ ndu̍ le̍ tōsāa̍ wo̍. 

8Mɛ̄lɛ̄ka̍ sīnā māā dīōm ya̍ cho̍ ho̍ō dīmīo̍o̍ wo̍ chō tōnya̍ māā mɛ̄ɛ̍ Chi̍i̍sū Ki̍li̍tī 
ka̍a̍la̍ nya̍ yɛ̍ le̍nde̍ kpe̍ŋ kāālāa̍ chō o̍ kɔ̄l nūu̍ ni᷄ŋ di̍ le̍ nya̍ ni̍. 

9I̍ cho̍ Mɛ̄lɛ̄ka̍ pīɛ̄īyo̍ māā kāāla̍ cho̍ o̍ kɔ̄ltā nyāla̍ŋ ni᷄ŋ ndo̍ mbō hīōū lāchī kɛ᷅ kɛ᷅. 
Mɛ̄ɛ̍ o̍ he̍ī ni᷄ŋ, mī lā chɔ̄ɔ̄lu̍ dɛ̍nɛ̍ si̍nāā kpe̍e̍kpe̍i̍yo̍ sɔ̄lā a̍ kɔ̄l kālu̍ kpe̍e̍kpe̍i̍yo̍. 

10O̍ he̍ī ni᷄ŋ, lā nɔ̄lā mī lā hɛ̄li̍ sūɛ̍i̍ hi̍o̍ū bɛ̄ndā kpo̍u̍ le̍ tōsāa̍ ve̍, o̍ ko̍ŋ, lā chō wā 
ā dīāndāā wa̍la̍ŋ o̍ kɔ̄lta̍ŋ ni᷄ŋ, ndu̍yɛ̍, yɔ̄ŋ o̍ yɔ̄ŋ wɔ̄ɔ̍ŋ lā to̍sā mī tɛ̄ɛ̄ wa̍ nya̍ chōo̍ 
le̍ ndu̍ le̍, mbō lo̍ o̍ ko̍ŋ ha̍a̍a̍ mī pāa̍le̍ Ki̍li̍tī cho̍ hūnɔ̄ɔ̄ le̍ŋ lē fūūlu̍u̍. 

11Ndu̍yɛ̍, lā nɔ̄ ni̍ŋ ka̍ālā cho̍ lā kɛ̄ndɛ̄ sa̍kpō la̍ŋ. La̍ŋ la̍ yɔ̍nūŋ ni̍ māā ka̍ālā cho̍ 
la᷅ŋ mɛ̄ɛ̍ Chi̍i̍sū Ki̍li̍tī ndu̍ pi̍la̍ mbō tōsa̍ mī lā nɔ̍la̍ la̍ŋ tōsā la̍ŋ. Ndu̍yɛ̍, he̍ī tōsā 
mī wāŋnda̍ līsa̍ Mɛ̄lɛ̄ka̍, ndu̍yɛ̍, mā sāŋga̍la̍ ndu̍. 

Wāŋnda̍ dīmūllo̍ a̍ Kil̍it̍ī o̍kɔɔ̄ ̄ndu̍ cho̍ sūɛi̍ ̍le̍bo᷅lle̍ ni ̍

12Chāa̍ŋāā nīāā wa̍nāā lāāla᷄ŋnda̍, I̍ hɛ̍na̍ŋ mī lā sīna̍ pɛ̄ŋgu̍ māā nyɛ̍ yɔ̍nu̍ŋ ho̍ō 
a̍ ya̍ wo̍, ndu̍ kpe̍e̍kpe̍i̍ to̍sa̍ ni̍ mi̍ wānāā fāŋgā fa̍ŋgā a̍ tūɛ̄ī Yōōŋgū Kɛ̄ndɛ̍ 
Mɛ̄lɛ̄ka̍a̍. 

13O̍ bīyɔ̄ɔ̄ nda̍ bīī ho̍ō ya̍ wo̍ ni᷄ŋ, so̍vɛ̄i̍ya̍ a̍ cho̍ chīɛ̄ī māsā bɛ̍ndōo̍ māndāa̍ wa̍ a̍ 
wānā o̍ wāna̍ cho̍ na̍ŋ ā sīna̍ ni᷅ŋ māā le̍ chō ya̍ I̍ cho̍ bu̍ɛ̍i̍ Ki̍li̍tīo̍o̍ wo̍ māā le̍la̍ŋ 
nda̍ dɔ̄ū ya̍ o̍ chīɛ̄ī mānyūmndo̍ ni᷄ŋ ni̍. 

14Ndu̍yɛ̍ o̍ ko̍ŋ kɔ̍ɔ̍lī, bīyɔ̄ɔ̄ nda̍ bīī ya̍ ho̍ō wo̍ ō tōsa̍ mi̍ chāāŋāā nāā wa̍nāā 
lāāla᷄ŋnda̍ chɔ̄ɔ̄lū tīīnda᷄ŋndo̍ dɔ̄wɔ̄ɔ̄ vɛ̄lɛ̄ kpe̍e̍kpe̍i̍ o̍ Māsānɔ̄ɔ̍ Mɛ̄lɛ̄ka̍ ni᷄ŋ. Ndu̍yɛ̍ 
ō tōsa̍ mi̍ kɔ̄lta̍ŋ lā sīmūl nda̍ nyɛ̄ kɛ̄ndɛ̄ yi̍ le̍ sūɛ̍i̍ Mɛ̄lɛ̄kɛ̍i̍ dīmīo̍o̍ ā yɔ᷅ŋ i̍si̍o̍o̍ŋ 
te̍. 

15Ī chō tōnya̍ kpe̍e̍kpe̍i̍ māā wāŋnda̍ ā pūm a̍ nɛ̄īyɔ᷄ŋ nūu̍ o̍ kɔ̄l nda̍ chō wāŋnda̍ 
dīmūllo̍ a̍ Ki̍li̍tī o̍kɔ̄ɔ̄ ni̍. Ndu̍yɛ̍, tānda̍a̍ ko̍ nda̍ chūū ya̍ ni̍. Kɛ̍ chāāŋnda̍ ā pūm 
nda̍ nda̍, a̍ yīya᷄ŋ kɛ̍ndɔ̄ɔ̍ o̍ kɔ̄l nda̍ dīmūl wa᷅ŋnda̍ a̍ Ki̍li̍tī o̍kɔ̄ɔ̄ ni̍. 

16Le̍ kāālā nda̍ kāāla̍ ya̍ wo̍, nda̍ tōsā ndi̍ ni̍. Kāni̍ fu̍u̍le̍, ā sīnā māā le̍ mī so̍ō le̍ 
Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō ya̍ I̍ cho̍ na̍nu᷄ŋ ni̍. 

17Wāŋnda̍ ā pīli̍a̍ā nda̍ nda̍, ō cho̍ a̍ kɔ̄l kpe̍e̍kpe̍i̍ le̍ nda̍ chō dīmīo̍o̍ a̍ Ki̍li̍tī o̍kɔ̄ɔ̄ 
le̍. Le̍ nda̍ pi̍la̍ dɛ̍nɛ̍ ndā kɛ̍ndɔ̄ɔ̍, nda̍ chō ndi̍ dīmīo̍o̍ ni̍. Yīya᷄ŋ cho̍ nda̍ o̍ lākɔ̄l lo̍ 
cho̍ ni̍ māā le̍ mā tōsa̍ mī I̍ sɔ̍la̍ dɛ̍nɛ̍ pa̍lāa̍ bōōndi̍i̍ ya̍ cho̍ he̍ī o̍ chīɛ̄ī mānyūm 
ndo̍ ni᷄ŋ nde̍. 

18Kɛ̍ ndu̍yɛ̍, nyɛ̄ o̍ nyɛ̄ nda̍ chō tōsāa̍ ō cho̍ ya̍ kpe̍ku̍ le̍. Nda̍ a̍a̍ di̍mi̍ bɛ̍ɛ̍ su̍ɛ̍i̍ he̍ī 
a̍ yīya᷄ŋ wɔ̍ɔ̍ŋ o̍ kɔ̄l, nda̍ a̍a̍ di̍mi̍ ndi̍ a̍ yīya᷄ŋ kɛ̍ndɛ̄, Hāli̍ māā wāŋnda̍ ā tūe̍i̍ a̍ 
Ki̍li̍tī o̍kɔ̄ɔ̄ o̍ nɛ̄ī o̍ nɛ̄ī ni̍ŋ. Le̍ he̍ī, I̍ cho̍ a̍ kɔ̄l kɛ̄ndɛ̄. 

19Kāni̍ fu̍u̍le̍, I̍ si̍nā māā pīɛ̄īlē nya̍ chō Mɛ̄lɛ̄ka̍ le̍ ya̍ le̍ŋ a̍ mālā Nyi̍na̍ Chi̍i̍sū 
Ki̍li̍tīo̍o̍ chō ya̍ wo̍ chō tōsā mā ma᷄l la̍. 

20Nyɛ̄ ya̍ la̍ndu̍ŋ kɔ̍l o̍ ndu̍ ndu̍yɛ̍, mi̍ ye̍e̍mā le̍ tōsāa̍ wo̍ cho̍ ni̍ māā wa̍li̍ cho̍ ya̍ 
ho̍ō ō yɔ̄ŋga᷄ŋ le̍ tōsāa̍ wo̍, māā I̍ bu̍mbā ndu̍ le̍. Ndu̍yɛ̍, yēēmɛ̍i̍ chō ya̍ māā I̍ sɔ̍la̍ 
kɔ᷅l sīmūlāa̍ pɛ̄ŋgo̍o̍ ho̍ō māā pāāndū le̍ mī to̍sa̍ a̍ sa̍bū o̍ nyɛ̄ o̍ nyɛ̄ ni᷄ŋ ya̍ I̍ to̍sa̍ 
mī wāŋnda̍ chē mɛ̄ɛ̍ Ki̍li̍tī cho̍ ō bɛ̄ndū yɛ̍. He̍ī ya̍ hɛ̍na̍ŋ māā ī yɔ̄nu̍ŋ ni̍, I̍ wa̍ 
yo̍o̍mū, kɛ̄lɛ̄ŋgāā ā yɔ᷄ŋ bɛ̍ɛ̍ mā dīī ya̍. 

21Kāni̍ fo̍ndōle̍ le̍ ya̍ ya̍, wa̍llo̍ tōsāa̍ le̍ Ki̍li̍tī ndu̍ cho̍ wāa̍ yōōmū ni̍. Yālāā ya̍ I̍ 
wu᷅ le̍ sūɛ̍i̍ tɔ̄nūɛ̍i̍ ko̍ni̍ i̍ wa᷅ le̍ ya̍ ni̍. 

22Kɛ̍ ndu̍yɛ̍, tē ō wa̍ pɛ̍ māā tē I̍ hi̍o̍ū lāchī a̍ wāa̍ yōōmū pɛ̍, māā I̍ nɔ̍lā mī to̍sa̍ 
wa̍li̍ kɛ̍ndɛ̄ le̍ Mɛ̄lɛ̄ka̍, mɛ̄ɛ̍ I̍ si̍nā kpe̍e̍kpe̍i̍ sūɛ̍i̍ ya̍ I̍ chu̍ā o̍ sɔ̄ɔ̍ŋ sa̍lā tīɔ̍ɔ̍ŋ ndo̍ŋ 
mu᷅ŋ ni᷄ŋ te̍. 

23O̍ yɔ̄m tɛ̄ndāa̍ tɛ̄ɛ̄ŋ ya̍ I̍ cho̍ ni̍. I̍ hɛ̍nāŋ mī fa̍ŋa̍ŋ chi̍e̍ēŋ na̍nu᷄ŋ le̍ mī I̍ ku̍ɛ̍nu᷄ŋ, 
mī ŋ̄ kɔ̍ wa᷅ lātūlu̍ na̍a̍ Ki̍li̍tī wa̍ā. Ko̍ŋ hi̍o̍ū nāŋɔ̄ɔ̄. 

24Kɛ̍ ndu̍yɛ̍, le̍ sa̍bū nyāa̍, sūɛ̍i̍ hi̍o̍ū bɛ̄ndā ve̍ cho̍ ni̍, māā mī hi̍o̍ū wɔ̄ lāchī a̍ wāa̍ 
yōōmū. 

25I̍ si̍nā le̍nde̍ wa̍la̍ŋ. Le̍ he̍ī, I̍ si̍nā māā I̍ cho̍ wɔ̄ wā yōōmū. Ndu̍yɛ̍, I̍ cho̍ hīōūwɔ̄ɔ̄ 
lāchī a̍ wāa̍ lātūlu̍ a̍ nya̍, le̍ mī ma̍la̍ nya̍ mī lā chɔ̄ɔ̄lu̍ tīīnda᷄ŋ nyāa̍ dɔ̄wɔ̄ɔ̄ o̍ Ki̍li̍tī 
ni̍ŋ, ndu̍yɛ̍, mī lā chɔ̄ɔ̄lu̍ kɔ̄l kɛ̄ndɔ̄ɔ̍ sɔ̄lā lēni᷄ŋ. 

26Le̍la̍ŋ, tē ō lo̍ o̍ ko̍ŋ pɛ̍ mī I̍ mi̍i̍ŋgu̍ vɛ̄lɛ̄ nya̍ tɛ̄ɛ̄ŋ, mɛ̄ɛ̍ ko̍ŋ to̍sā kɔ̄l kɛ̄ndɛ̄ nya̍ 
nɔ̄ le̍ chō nya̍ chō dīōm pīlɛ̍ a̍ Chi̍i̍sū Ki̍li̍tī wo̍, mbō chɔ̄ɔ̄lu᷄ŋ ta̍u̍ ta̍u̍, kāni̍ fu̍u̍le̍ le̍ 
wā nūu̍ nya̍ tɛ̄ɛ̄ŋ. 

27O̍ ko̍ŋ kɔ̍ɔ̍lī, sūɛ̍i̍ le̍bo᷅lle̍ ndi̍ cho̍ ni̍ māā ka̍ālā nyāla̍ŋ lā wa̍ mɛ̄ɛ̍ Yōōŋgū Kɛ̄ndɔ̄ɔ̍ 
a̍ Ki̍li̍tī o̍kɔ̄ɔ̄ o̍ di̍mi̍ māā ka̍ālā nyāla̍ŋ lā nɔ̄ le̍ wāa̍ yɛ̍. He̍ī tōsā I̍ sɔ̍la̍ fo̍ndāŋ le̍ 
nya̍ lākɔ̄ yīlɔ̄ɔ̍, I̍ sɔ̍lā fo̍ndā le̍, I̍ nɔ̍lā mī tu̍e̍ī tɔ̍ɔ̍ kɛ̍ndɛ̄ a̍ nya̍ o̍kɔ̄ɔ̄, māā lā chō īsīsi̍ 
nyɛ̍ kɛ̄ndɛ̄ yi̍, ndu̍yɛ̍, mī lā nɔ̄ yīya᷄ŋ pi᷅lɔ̍ɔ̍ kpe̍. Ndu̍yɛ̍, I̍ nɔ̍lā mī tu̍e̍ī māā lā chō 
dīōm pīlɛ̍ o̍ sɔ̍ŋgɔ̄ɔ̍ ho̍ō ni᷄ŋ le̍ tīīnda᷄ŋ wānāa̍ la̍a̍la̍ŋ a̍ Yōōŋgū Kɛ̄ndɛ̍ Mɛ̄lɛ̄ka̍a̍ wa̍ 
ā nɔ̄ wo̍ māndāa̍. 

28Ndu̍yɛ̍ māā īsīōōŋ o̍ īsīōōŋ ī cho̍ nya̍ le̍ wānāa̍ si̍mu̍l nya̍ a̍ sɔ̍ŋgɔ̄ɔ̍ wa̍ le̍. He̍ī 
cho̍ wā tāāmāsi̍o̍o̍ ni̍, māā nda̍ chō wā ā tɛ̄ɛ̄mbāā, kɛ̍, nya̍ nya̍ mī lā sɔ̄la̍ pīōŋɔ̄ɔ̍. 
Ndu̍yɛ̍, Mɛ̄lɛ̄ka̍ pi̍la̍ ndu̍ cho̍ he̍ī tōsā ni̍. 

29Kāni̍ fo̍ndōle̍, fo̍ndāŋ kɛ̄ndɛ̄ Mɛ̄lɛ̄ka̍ ke̍ ho̍ō nya̍ wo̍, ō cho̍ ko̍ le̍ lāāla᷄ŋndo̍ a̍ 
Ki̍li̍tī le̍, kɛ̍, ō kēnu̍ŋ nya̍ vɛ̄lɛ̄ le̍ mī lā sɔ̄la̍ nyɛ̄ pālāa̍ le̍ ndu̍. 

30Ndu̍yɛ̍, sɔ̍ŋgɔ̄ nya̍ chē ya̍ mi̍ wa᷅ ndu̍ wo̍, sɔ̍ŋgɔ̄ kōŋ ko̍ni̍ nya̍ bɛ̍ɛ̍ nya̍ chō ho̍ō 
ni̍, ndu̍ ko̍ni̍ nya̍ chō ho̍ō tūēīyɔ̄ɔ̍ māā I̍ cho̍ wɔ̄ kɛ᷅ ni̍. 

Fīlip̍īāŋnda̍ 2 

Lā nɔ ̍ka̍a̍ Chii̍s̍ū Kil̍it̍īo̍o̍ 
1Le̍ chō nya̍ chō o̍ dīōm pīlɔ̍ɔ̍ ni᷄ŋ a̍ Ki̍li̍tī wo̍, ko̍ŋ to̍sa̍ ni̍ mi̍ lā wā a̍ dīāllūŋ kālā. 
Ndu̍yɛ̍, kāālā o̍ ka̍a̍la̍ nya̍ wo̍ ndu̍ dɛ̍ɛ̍nīāā nya̍ kɔ̄lta̍ŋ ni̍. Lā chō o̍ nāŋa᷅ŋndo̍ ni᷄ŋ 
a̍ Nyi̍na̍ Mɛ̄lɛ̄ka̍a̍. Ndu̍yɛ̍, lā chō kɛ̄ndɛ̄i̍ tōsa̍la᷅ŋndo̍ mī lā tūīīna᷅ŋ nyīɛ̍ɛ̍ye̍ vēllāa̍ 
vēllē. 

2Le̍ he̍ī, lā nɔ̍ yi̍ya᷄ŋ pi᷅lɔ̍ɔ̍, ndu̍yɛ̍, mī lā kāāli̍āŋ ve᷅llāa̍ vēllē, mī kɔ̄ltā nyāla̍ŋ lā wa̍ 
nāa̍ pi᷅lɛ̍ kpe̍, ndu̍yɛ̍, mī lā nɔ̄ yēēmɛ̍i̍ pi᷅lɛ̍i̍. Tē lā tōsa̍ le̍nde̍ pɛ̍, mɛ̄ɛ̍ lā nɛ̄ŋi̍ ya̍ kɔ̄l 
cha̍po̍ cha̍po̍. 

3Wānā o̍ wānā to̍sā īsɔ̄ɔ̍ o̍ īsɔ̄ɔ̍ le̍ nu᷄m pīlɛ̍ dɛ̍nɛ̍ nu̍m kɛ̄ndɔ̄ɔ̍ su̍e̍e̍ le̍. Ndu̍yɛ̍, lā 
to̍sā īsɔ̄ɔ̍ o̍ īsɔ̄ɔ̍ le̍ chɔ̄mnɔ᷄ŋ o̍ ŋ̄wāŋndā chīe̍e̍ lo̍ le̍. Lā wa̍ a̍ tu̍sīa̍ŋ ve̍llāa̍ vēllē o̍ 
chāāŋāā nyāa̍ lo̍. Wānā o̍ wānā mā chu̍a̍ bɛ̍ɛ̍ cha̍a̍ŋ nu᷄m māā ndu̍ hi̍o̍ū bɛ̄ndā a̍ 
nūm. 

4Ndu̍yɛ̍, wānā o̍ wānā ō cho̍ ko̍ le̍ dɛ̍nɛ̍ nu̍m kɛ̄ndɔ̄ɔ̍ nu᷄m pīlɛ̍ su̍e̍e̍ le̍ ŋ̄ lāndūŋ 
kɔ̍l te̍. Nɔ̍ kɔ᷅l lānda᷄ŋndo̍ le̍ chāāŋnda̍ bɛ̍ɛ̍ dɛ̍nɛ̍ nda̍ kɛ̄ndɔ̄ɔ̍. 

5Ka̍ā Chi̍i̍sū Ki̍li̍tī ndu̍ o̍o̍ nɔ̍ ni᷄ŋ ndo̍, lā nɔ̍ ka̍ā kōŋ. 

6Kāni̍ fo̍ndōle̍, mɛ̄ɛ̍ Mɛ̄lɛ̄ka̍ chō yɛ̍, le̍nde̍ ko̍ni̍ Chi̍i̍sū Ki̍li̍tī cho̍ kāni̍ bɛ̍ɛ̍ ni̍. Kɛ̍ o̍ 
ko̍ŋ ni̍ŋ kpo̍u̍, ō yīya̍ŋ o̍ kɔ̄l ni᷄ŋ le̍ ndu̍ pi̍la̍ sīīma᷅ŋndo̍ a̍ Mɛ̄lɛ̄ka̍ a̍ ka̍ ka̍ le̍. 

7O̍ ko̍ŋ kɔ̍ɔ̍lī, mi̍ ndu̍ pi̍la̍ chɛ᷅l mbo̍ māl nāa̍ ndūāā si̍māā bɛ̄ndūa̍a̍, mbo̍ sīīŋgūū 
ndu̍ pi̍la̍ bu̍ɛ̍ī. Mbo̍ lō o̍ ko̍ŋ, mbo̍ sīmnu᷄ŋ mɛ̄ɛ̍ na̍a̍ ŋ̄wāŋndā chīe̍e̍ ŋ̍ cho̍ yɛ̍. Mi̍ 
wāŋnda̍ chā ndu̍ māā wāna̍ chi̍e̍e̍. 

8Mbo̍ tūsī ndu̍ pi̍la̍ tōōlō. Ndu̍yɛ̍, mbo̍ tūɛ̄ī Mɛ̄lɛ̄ka̍ dīōm. O̍ he̍ī ni᷄ŋ, mbo̍ chɛ̄l ma̍ 
dīī ndu̍, ndu̍ yɔ̍nūŋ ni̍ māā dīyɔ̄ɔ̄ nda̍ dīī ndu̍ o̍ yɔ̄m sīŋgāfīlāa̍ chōo̍ wo̍. 

9Le̍ sa̍bōo̍ ho̍ō mi̍ Mɛ̄lɛ̄ka̍ kē ndu̍ nāa̍ si̍māa̍ hi̍o̍ū kpo̍u̍ ɛ̄chɛ̍nɛ̄ wa̍. Nāa̍ si̍māa̍ 
hi̍o̍ū kpo̍u̍ wa̍ lo̍ŋ Mɛ̄lɛ̄ka̍ sīmi̍ ndu̍ ni̍. 

10Le̍la̍ŋ, nyɛ̄ o̍ nyɛ̍ yo̍o̍mu̍ ɛ̄chɛ̍nɛ̄ ni̍, o̍ chi̍e̍ēŋndo̍ chōo̍ ni̍, lēbɛ̄ŋgu̍ ni̍, kpo̍u̍, mɛ̄ɛ̍ 
mā ba᷄ŋ wūla̍ŋ Chi̍i̍sū o̍ lābɛ̄ŋgu̍ ni̍ŋ mā ke̍ ndu̍ bɛ̄ɛ̄le̍ŋ. 

11Ndu̍yɛ̍, wānā o̍ wānā cho̍ dīmī wāŋnda̍ o̍ hɔ̄l kpe̍nde̍ke̍le̍, māā Chi̍i̍sū Ki̍li̍ti̍ ndu̍ 
cho̍ Māsānɔ̄ɔ̍ Mɛ̄lɛ̄ka̍ ni̍. Tē ke̍ŋ yɔ̍nu̍ŋ pɛ̍, wāŋnda̍ sāŋga̍la̍ Mɛ̄lɛ̄ka̍ fi̍nyā nāa̍. 

Mɛɛ̄ ̍lōo̍ŋ dīāndū yɛ ̍le̍nde̍ nya̍ chō dīōndɔɔ̄ ̍wāŋnda̍ tɛɛ̄ŋ̄ ni ̍
12Chāa̍ŋāā nīāā ka̍a̍lāa̍, bōōndi̍i̍ ya̍ I̍ wa̍ nya̍ tɛ̄ɛ̄ŋ nde̍, lā wa̍ wānāa̍ tu̍ɛ̍ī nyɛ᷅ ya̍ I̍ 
di̍mūl nya̍ wo̍. Le̍la̍ŋ, pɛ̄ŋgu̍ ya̍ I̍ cho̍ ho̍ō nya̍ tɛ̄ɛ̄ŋ te̍ wo̍ bɛ̍ɛ̍ kpɔ̍ nya̍ nɔ̄ ni̍ mī lā 
tūēī nyɛ̄ ya̍ I̍ di̍mūl nya̍ wo̍. Lā hīo̍u̍ la̍chi̍ a̍ fāfa̍la̍a̍, le̍ mī lā sīo̍u̍ pīŋīo̍o̍ sɔ̄lā. Lā 
tōsa̍ he̍ī o̍ sīōōŋīi̍ Mɛ̄lɛ̄kɛ̍i̍ ni᷄ŋ, a̍ tūsi᷄ŋndo̍ ndu̍ o̍ lābɛ̄ŋgu̍ ni̍ŋ. 

13Kāni̍ fu̍u̍le̍, Mɛ̄lɛ̄ka̍ pi̍la̍ ndu̍ cho̍ wa̍llo̍ o̍ nya̍ ni̍ŋ ni̍ mi̍ lā nɔ̄ yēēmɛ̍i̍ le̍ nyɛ̄ o̍ 
hɛ̍na̍ŋ ndo̍ tōsāa̍. Ndu̍yɛ̍, ndu̍ to̍sā ni̍ mī lā nɔ̄la̍ nyɛ̄ o̍ hɛ̍na̍ŋ ko̍ŋ ndo̍ tōsā. 

14Nyɛ̄ o̍ nyɛ̄ lā wa̍ ndu̍ tōsā pɛ̍, lā to̍sā ndu̍ a̍ ŋɔ̄ɔ̄chīa̍ŋ te̍, kɛ̄lɛ̄ŋgāā ni᷅ŋ te̍ mī lā 
hīŋa᷅ŋ la̍di̍o̍m a̍ chāāŋāā nyāa̍ a̍ ndu̍ o̍kɔ̄ɔ̄. 

15Ko̍ŋ to̍sā īsɔ̄ɔ̍ o̍ īsɔ̄ɔ̍ bɛ̍ɛ̍ i̍ ve᷅ ī wānā bi̍ī nya̍ tɛ̄ɛ̄ le̍ ndi̍ le̍. Ndu̍yɛ̍, ō tōsā mī kɔ̄ltā 
nyāla̍ŋ lā wa̍ lā dīāndāā wa̍la̍ŋ. Ō tōsa̍ mi̍ lā wā chūāūwāa̍ Mɛ̄lɛ̄ka̍a̍ a̍ nɔ̍ sɔ᷅ŋ o̍ 
sɔ̄ŋ te̍ wa̍, kɛ̍ ma̍ wā wānāā wɔ̄ɔ̍ŋnda̍ ha̍ā tɛ̍ɛ̄ŋ nda̍, wānāā yɔ̄ŋ wɔ̄ɔ̍ŋnda̍ ha̍ā. Lā 
hīo̍u̍ la̍chi̍ a̍ fāfa̍la̍a̍ le̍ mī lā sīo̍u̍ pīŋīo̍o̍ sɔ̄lā. Lā tōsa̍ he̍ī o̍ sīōōŋīi̍ Mɛ̄lɛ̄kɛ̍i̍ ni᷄ŋ a̍ 
tūsi᷄ŋndo̍ ndu̍ o̍ lābɛ̄ŋgu̍ ni̍ŋ. Mɛ̄ɛ̍ lōo̍ŋ dīāndū nu̍a̍ā o̍ ha̍la̍a̍ ni᷄ŋ mī ŋ̄ yɔ̄ŋgū nyɛ᷅ 
wa̍wo̍ŋndo̍ yɛ̍, le̍nde̍ nya̍ chō dīōndɔ̄ɔ̍ wāŋnda̍ ha̍ā tɛ̄ɛ̄ŋ ni̍. 

16Lā chō māchūāā he̍ī tōsāa̍ sa̍na̍a̍ a̍ nda̍ yōōŋgu̍ ke᷅ nda̍ yōōmōo̍ wo̍ kīo̍o̍. O̍ he̍ī 
ni᷄ŋ, tē pāa̍le̍ Ki̍li̍tī mi̍i̍ŋgū ni̍ŋ chi̍e̍ēŋ na̍ŋ nde̍ŋ lē fūūlu̍u̍ pɛ̍, I̍ nɔ̍lā mī ke̍lū yōŋgā 
māā fāfa̍la̍ o̍ fāfa̍la̍ ya̍ I̍ fa̍fa̍la̍, a̍ sāŋgā o̍ sāŋgā ya̍ I̍ sa̍ŋga̍, māā ō cho̍ fo̍ndō fu̍u̍ le̍. 

17Wānā si̍nāŋ dɛ̍nɛ̍ le̍, mā dīī ya̍ dɔ̍ɔ̍. Tē ī yɔ̄nu̍ŋ yɛ̍ le̍nde̍ pɛ̍, mɛ̄ɛ̍ pīɔ̍m nūu̍ ō wā 
ni̍ŋ ma̍wa̍ā chɔ̄ɔ̄lu̍la̍ sa̍lā nya̍ chō yɔ̄ŋgōo̍ o̍ Mɛ̄lɛ̄ka̍ lo̍ wo̍, ndu̍ yɔ̍nūŋ ni̍ māā 
tīīnda᷄ŋ nya̍ nɔ̄ o̍ Mɛ̄lɛ̄ka̍ ni᷄ŋ ndo̍ a̍ fāfa̍la̍ nyāa̍. Kɛ̍, ā yɔ᷄ŋ bɛ̍ɛ̍ mā dīī ya̍ I̍ na᷅ŋ kɔ̍l, 
ndu̍yɛ̍, I̍ ye̍e̍ma̍ nya̍ kpo̍u̍ mī lā na᷄ŋ kɔ̄l o̍ he̍ī ni᷄ŋ a̍ ya̍ la̍tu̍lu̍. 

18Le̍nde̍ ko̍ni̍ nya̍ bɛ̍ɛ̍ nya̍ nɔ̄ mī lā na᷄ŋ kɔ̄l ni̍. Nya̍ bɛ̍ɛ̍ lā nɔ̍ ye̍e̍mɛ̍i̍ le̍ mī ya̍ bɛ̍ɛ̍ 
mī na̍ŋ kɔ̄l a̍ nya̍ la̍tu̍lu̍. 

A̍ Tim̍o̍tī vīōmɔɔ̄ ̍o̍kɔɔ̄ ̄nda̍ Ɛ̄pāfūlōda̍it̍ɔɔ̄ ̄
19I̍ nɔ̍ o̍ kɔ̍l le̍ Ti̍mo̍tī yɔ̄ŋndo̍ su̍ŋ nāa̍ nya̍ chūā. Tē Māsānɔ̄ɔ̍ Chi̍i̍sū chɛ̍l pɛ̍, mɛ̄ɛ̍ 
ō chō hūnɔ̄ɔ̄ mbō hu᷄ŋ yi᷅l nya̍. Mɛ̄ɛ̍ ko̍ŋ to̍sā, tē I̍ si̍na̍ lāwāā a̍ nya̍ o̍kɔ̄ɔ̄ pɛ̍, I̍ hi̍ni̍ 
kɔ̄l. 

20Wānā o̍ wānā che᷅le̍ŋ I̍ nɔ̍ na̍nu᷄ŋ mbō nɔ̄ kɔ̄l lānda᷄ŋndo̍ kpe̍e̍kpe̍i̍ le̍ dɛ̍nɛ̍ nyā 
kɛ̍ndɔ̄ɔ̍ māā ndu̍ Ti̍mo̍tī le̍. 

21Wāŋnda̍ ā pīli̍a̍ā kpo̍u̍ a̍ bālā hāvɛ̍i̍la̍ ndāla̍ nda̍ pi̍la̍la̍ŋ ko̍ni̍ nda̍ lāndu̍ŋ kɔ̍l ni̍. 
Ā lēndu̍ŋ kɔ̍l o̍ sɔ̄ɔ̍ŋ Chi̍i̍sū Ki̍li̍tīo̍ŋ te̍. 

22Nya̍ pi̍la̍ lā sīnā wa̍la̍ŋ mɛ̄ɛ̍ Ti̍mo̍tī lo̍ o̍ ko̍ŋ mbo̍ chɔ̄m wāna̍ su̍u̍ o̍ cho̍ wo̍ yɛ̍. 
Mɛ̄ɛ̍ fi̍nyāa̍ wā nu̍a̍ā nda̍ po̍ ndɔ̄ɔ̍ o̍ wa̍llo̍ ni᷄ŋ yɛ̍ le̍nde̍ Ti̍mo̍tī cho̍ ya̍ mālāa̍ a̍ 
wa̍llo̍ le̍ Yōōŋgū Kɛ̄ndɛ̍ Mɛ̄lɛ̄ka̍a̍ dīmīo̍o̍ ni̍. 

23Le̍la̍ŋ I̍ nɔ̍ o̍ kɔ̄l le̍ ndu̍ yɔ̄ŋgōo̍ mbō kɔ̍ yi᷅l nya̍, tē I̍ si̍na̍ dɔ̍ɔ̍ mɛ̄ɛ̍ nda̍ chō bīyɔ̄ɔ̄ 
a̍ ya̍ yɛ̍ pɛ̍. 

24I̍ nɔ̍ tīīnda᷄ŋndo̍ o̍ Māsānɔ̄ɔ̍ Mɛ̄lɛ̄ka̍ ni᷄ŋ, māā ya̍ pi̍la̍ I̍ ko̍māl nya̍ ni̍ŋ su̍ŋ. 

25Ndu̍yɛ̍, I̍ yi̍ya̍ŋ ndi̍ māā ō bɛ̄ndā mī mi̍ŋgi̍ chāa̍ŋ nāā wa̍nā la̍a̍la᷄ŋndo̍ 
Ɛ̄pāfūlōda̍i̍tɔ̄ɔ̄ nāa̍ nya̍ chūā. Ndu̍ yɔ̍nūŋ ni̍ māā bu̍ɛ̍ī nya̍ vēm le̍ mbō hu᷄ŋ ma̍lā 
ya̍ o̍ bālā hāvɛ̍i̍la̍ŋ ni᷄ŋ ndo̍. Mbo̍ tōsā wa̍llo̍ a̍ ya̍ la̍tu̍lu̍ o̍ wa̍li̍ Ki̍li̍tīo̍o̍ ni᷄ŋ ndu̍yɛ̍, 
na̍a̍ ndu̍ mi̍ ŋ̄ chɔ̄ū lātūlu̍ o̍ chɔ̄u̍ Ki̍li̍tīo̍o̍ ho̍ō ni᷄ŋ. 

26Ndu̍yɛ̍, yēēmɛ̍i̍ chō ni᷅ŋ ndu̍ ta̍u̍ le̍ mbō chē nya̍ kpo̍u̍. Mɛ̄ɛ̍ o̍ sa̍a̍lu̍ŋ māā lā tūēī 
a̍ nāā o̍ na̍a̍ wo̍ o̍kɔ̄ɔ̄, mi̍ mɔ̍nɛ̍i̍ bīī ndu̍ ta̍u̍. 

27Nāā kālāa̍ chō tōnya̍. Ndu̍ o̍o̍ lo̍ ni᷅ŋ cho̍be̍ mī ndu̍ o̍o̍ vi᷅, kɛ̍ ndu̍yɛ̍, mi̍ Mɛ̄lɛ̄ka̍ 
tūīīnu᷄ŋ ndu̍ īnyīɛ̍ɛ̍. Kɛ̍ ō cho̍ ko̍ Ɛ̄pāfūlōda̍i̍tɔ̄ɔ̄ le̍ Mɛ̄lɛ̄ka̍ tūīīnu̍ŋ i̍nyi̍ɛ̍ɛ̍ o̍ dīālīī 
nɛ̄i̍ he̍ī ni᷄ŋ te̍. Ya̍ kpɔ̍ o̍ tūīīnu̍ŋ i̍nyi̍ɛ̍ɛ̍ ni̍. Kāni̍ fo̍ndōle̍, tē ndu̍ o̍o̍ vi᷅ pɛ̍, mɔ̍nɛ̍i̍ ndi̍ 
i̍i̍ wa᷅ ni̍ŋ bɔ̍ɔ̍ ya̍ chōo̍. 

28Le̍ sa̍bōo̍ ho̍ō ya̍ I̍ hɛ̍na̍ŋ ni̍ mī mi̍ŋgi̍ ndu̍ vɛ̄lɛ̄ nāa̍ nya̍ chūā le̍ mī lā chē ndu̍, 
mī lā na᷄ŋ kɔ̍l, ndu̍yɛ̍ mī I̍ fu̍la̍ o̍ kɔ̄l lānda᷄ŋndo̍ ni᷄ŋ. 

29Le̍la̍ŋ, lā bīi̍ ndu̍ ō kɛ̄ndɛ̄ kɛ̍ndɛ̍ī māā chāa̍ŋ nyā wa̍nā la̍a̍la᷄ŋndo̍ o̍ Māsānɔ̄ɔ̍ 
Mɛ̄lɛ̄ka̍ ni᷄ŋ. Lā ke̍ wa̍nāā wāā nu̍a̍ā bɛ̄ɛ̄le̍ŋ ta̍u̍, tāāma̍ mɛ̄ɛ̍ ndu̍ cho̍ nu̍a̍ā yɛ̍. 

30Kāni̍ fo̍ndōle̍, cho̍be̍ mī ndu̍ o̍o̍ vi᷅ le̍ wa̍li̍ Ki̍li̍tīo̍o̍. Mbo̍ nɔ̄lā mbo̍ pīsī yōōmū 
ndɔ̄ɔ̍ chi̍ le̍ hāli̍ kpe̍ŋ mbō yɔ̄ŋgu̍ ya̍ mālā nya̍ nya̍ nɔ̍lā mī lā yɔ̄ŋgu̍ ya̍ le̍ wo̍. 

Fīlip̍īāŋnda̍ 3 

Mɛɛ̄ ̍wānā lo̍o̍kū sim̍nɔŋ᷄ wa̍nā sa̍kpō Mɛl̄ɛk̄a̍ o̍ hɔl̄ lɛ ̍

1Chāa̍ŋāā nīāā wa̍nāā lāāla᷄ŋnda̍, nyɛ̄ ya̍ I̍ cho̍ nya̍ mɛ̄ɛ̄lū dīmūl lo̍ ndu̍ cho̍ ho̍ō 
ni̍. Mbɔ̄ Māsānɔ̄ɔ̍ Mɛ̄lɛ̄ka̍ ō tōsa̍ mī lā wa̍ a̍ kɔ̄l kɛ̄ndɛ̄ le̍ mɛ̄ɛ̍ nya̍ chō dīōm pīlɛ̍ a̍ 
ndu̍ yɛ̍ fɔ̍. I̍ di̍mu̍l nya̍ ni᷅ŋ pāāndū sūɛ̍i̍ he̍ī o̍ yāu̍wo̍ ni᷄ŋ. Kɛ̍ ndu̍yɛ̍ ō cho̍ su̍ɛ̍i̍ ka̍lā 
nāa̍ ya̍ chu̍a̍ le̍ nya̍ ndi̍ chɔ̄ɔ̄lū dīmūl te̍. Ndu̍yɛ̍ tē ō wa̍ pɛ̍ mī chɔ̍ɔ̍lu̍ nya̍ ndi̍ 
dīmūl, ō wā su̍ɛ̍i̍ ma̍nda̍ nya̍. 

2Ndu̍ cho̍ ni̍ māā lā wa̍ a̍ ma̍nda᷄ŋ le̍ wānāā dɛ̍nɛ̍la̍ wɔ̍ɔ̍ŋnda̍, nda̍ yɔ̍nūŋ ni̍ māā 
tūŋāā wɔ̄ɔ̍ŋāa̍ ki̍lī di̍a̍llūŋ nda᷄ŋ nda̍ pi̍la̍ŋ nda̍. Ya̍ ya̍ I̍ ve̍e̍lū ko̍ŋ māā hīvī chīɛ̄ī 
kɔ̄ɔ̄lī le̍. 

3Kāni̍ fo̍ndōle̍, na̍a̍ ŋ̍ sɔ̍la̍ hīvī chīɛ̄ī kɔ̄ɔ̄līo̍o̍ ō kpe̍e̍kpe̍i̍yo̍ ni̍ ko̍ŋ cho̍ ni̍, na̍a̍ ŋ̍ pi̍ɛ̍ī 
Mɛ̍lɛ̄ka̍ o̍ kpāāya̍ Nyi̍na̍ Mɛ̄lɛ̄ka̍a̍ ni᷄ŋ, ndu̍yɛ̍ mi̍ ŋ̄ wā a̍ kɔ̄l kɛ̄ndɛ̄ le̍ chō na̍a̍ ŋ̄ chō 
dīōm pīlɛ̍ a̍ Chi̍i̍sū Ki̍li̍tī wo̍ wa̍. Ndu̍yɛ̍, na̍a̍ ŋ̍ cho̍ wānāa̍ ma̍l ni᷅ŋ tīīnda᷄ŋndo̍ 
dɔ̄wɔ̄ɔ̍ o̍ nyɛ̄ wānā pi̍la̍ to̍sā wo̍ ni᷄ŋ ndo̍ ni̍. 

4Ya̍ i̍i̍ nɔ̍lā kpe̍e̍kpe̍i̍ mī ya̍ i̍i̍ dɔ̍ū tīīnda᷄ŋndo̍ o̍ sɔ̄ɔ̍ŋ wa̍ā le̍ndo̍ŋ ni᷄ŋ. Nāa̍ wānāā 
kāŋ ā dɔ̄ū wɔ̄ tīīnda᷄ŋ ndāa̍ o̍ nyɛ̄ nda̍ pi̍la̍ tōsā wo̍ ni᷄ŋ, ya̍ yɛ̍? 

5Kāni̍ fo̍ndōle̍, mɛ̄ɛ̍ nda̍ vēlū ya̍, I̍ chu̍a̍ pālɛ̍i̍ ī ŋɔ̄ma̍a̍ ma̍ hīvī ya̍ o̍ chīɛ̄ī kɔ̄ɔ̄lī. 
I̍sɔ̄lu̍ɛ̍i̍nɔ̍ kpe̍e̍kpe̍i̍yo̍ ya̍ I̍ cho̍ ni̍, fūlāa̍ o̍ pūlāle̍ Bɛ̍ŋnja̍mīŋnde̍ŋ chōo̍. Hi̍būlūi̍nɔ̍ 
Hi̍būlūi̍ya̍ vēlū wo̍ ya̍ I̍ cho̍ ni̍. Tē ō wa̍ pɛ̍ le̍ sāwāla̍ māChu̍ūla̍ŋ chūa̍a̍, na̍a̍ ŋ̍ fu̍la̍ 
o̍ ku̍nda̍ chu̍ā la̍ŋ kpe̍e̍kpe̍i̍ yo̍ chōo̍ ni̍, ku̍ndā Fālīsi̍īya̍. 

6Kēīyo̍ ya̍ i̍i̍ ke̍ī ku̍ndā wānāā lāāla᷄ŋa̍a̍ Chi̍i̍sūa̍a̍ nyɛ̄ pālāa̍ tūsīo̍o̍ chōo̍ ni̍ kāni̍ 
fu̍u̍le̍, a̍ kɔ᷄l wa̍ ya̍ ni᷄ŋ le̍ Mɛ̄lɛ̄ka̍ sāāŋgīāllo̍ wo̍. A̍ nyɛ̄ sāwāla̍ŋ lā dīmi̍ wo̍ tōsāa̍ 
o̍kɔ̄ɔ̄ le̍ sīmnɔ᷄ŋndo̍ wānā sa̍kpō Mɛ̄lɛ̄ka̍ o̍ hɔ̄l, I̍ nɔ̍lā mī di̍mi̍ māā wānā o̍ wānā 
nɔ̍lā mbō dīmi̍ māā mi̍ bi̍a̍ndu᷄ŋ o̍ sāwāa̍ ō pīlɛ̍ bɛ̍ɛ̍ kpe̍ ni̍ŋ te̍. 

7Kɛ̍ ndu̍yɛ̍, sɔ̄ɔ̍ŋ ya̍ i̍i̍ chu̍a̍ mu̍ŋ pa̍a̍ndū, māā sɔ̄ɔ̍ŋ tɔ̄nɔ̄ wo̍ŋ, pɛ̄ŋgo̍o̍ ho̍ō ni᷅ŋ 
mu̍ŋ kpo̍u̍ I̍ chu̍a̍ ni᷅ŋ mu̍ŋ māchūāā māā sɔ̄ɔ̍ŋ nɔ̍ tɔ̍nɔ̄ le̍ni̍ŋ kpo̍so̍ŋ te̍, kāni̍ fu̍u̍le̍, 
le̍ nyɛ̄ Chi̍i̍sū Ki̍li̍tī to̍sa̍ le̍ ya̍ wo̍. 

8Ndu̍yɛ̍, ō cho̍ ko̍ni̍ mu̍ŋ te̍ ya̍ I̍ chu̍a̍ māā sɔ̄ɔ̍ŋ nɔ̍ tɔ̍nɔ̄ le̍ le̍. I̍ chu̍a̍ ni᷅ŋ sɔ̄ɔ̍ŋ 
chēle̍ŋndo̍ŋ kpo̍u̍ māā sɔ̄ɔ̍ŋ nɔ̍ tɔ̍nɔ̄ le̍, le̍ hāli̍ kpe̍ŋ mī I̍ sɔ̍la̍ tɔ̄nɔ̄ bɛ̍ndū bɛ̄ndōo̍ 
o̍ hi̍o̍ū kpo̍u̍ wo̍, ō ya̍ I̍ sɔ̍lā sa̍na̍a̍ o̍ dɛ̍nɔ̍ɔ̍ si̍nāa̍ ni᷄ŋ a̍ Māsānɔ̍ nūu̍ Chi̍i̍sū Ki̍li̍tī 
o̍kɔ̄ɔ̄ wo̍. I̍ ma̍l ni᷅ŋ nyɛ̄ o̍ nyɛ̄ fe̍e̍ le̍ ndu̍. Sɔ̄ɔ̍ŋ mu̍ŋ kpo̍u̍ ŋ̄ chō māchūāā ya̍ o̍ hɔ̄l 
māā bīl wāā o̍ sa᷄l cho̍o̍, le̍ hāli̍ kpe̍ŋ mī sɔ̍la̍ tɔ̄nɔ̄ɔ̍ le̍ wāa̍ dīōm pīlɛ̍ na̍a̍ Ki̍li̍tī, 

9ndu̍yɛ̍ na̍a̍ ndu̍ mī ŋ̄ wa̍ ā mɔ̄ɔ̄sa᷅ŋ. I̍ cho̍ ki̍ndī le̍ ya̍ pi̍la̍ sīīŋgūū wānā sa̍kpō 
Mɛ̄lɛ̄ka̍ o̍ hɔ̄l o̍ sāwāla̍ŋ chūa̍a̍ ni᷄ŋ te̍. O̍ tīīnda᷄ŋndo̍ dɔ̄wɔ̄ɔ̍ o̍ Ki̍li̍tī ni̍ŋ sa̍na̍a̍ ya̍ 
si̍mnu᷄ŋ wa̍nā sa̍kpō Mɛ̄lɛ̄ka̍ o̍ hɔ̄l ni̍, ndu̍ yɔ̍nūŋ ni̍ māā sa̍kpōyɛ̍ī Mɛ̄lɛ̄ka̍ ke̍ ya̍ 
mi̍ sɔ̍lā ndi̍ sa̍na̍a̍ o̍ Ki̍li̍ti̍ tīīnda᷄ŋndo̍ ni᷄ŋ nde̍. 

10Le̍ he̍ī, nyɛ̄ ya̍ I̍ la̍ndu̍ŋ kɔ̍l o̍ ndu̍ su̍e̍e̍ wo̍ cho̍ ni̍, māā mī sīna᷅ŋndo̍ ō wa̍ na̍a̍ 
tɛ̄ɛ̄ŋ na̍a̍ Ki̍li̍ti̍, ndu̍yɛ̍ Ki̍li̍tī o̍ mi̍i̍ŋgu̍ ho̍ō yōōmū wo̍ mī nɔ̍ kpāāya̍ ndɔ̄ɔ̍. I̍ hɛ̍na̍ŋ 
mī bi̍ī mɔ̍nɛ̍i̍ mɛ̄ɛ̍ o̍ bi̍ī mɔ̍nɛ̍i̍ yɛ̍, ndu̍yɛ̍, mī sɔ̍la̍ pīɔ̍mndo̍ mɛ̄ɛ̍ o̍ sɔ̍la̍ pīɔ̍mndo̍ yɛ̍, 

11le̍ hāli̍ kpe̍ŋ ya̍ bɛ̍ɛ̍ mī Mɛ̄lɛ̄ka̍ hu᷄ŋ so̍lī ya̍ o̍ pīɔ̍mndo̍ ni᷄ŋ, mbō mīŋgi̍ ya̍ yōōmū. 

Kīndīo̍o̍ le̍ fūūlūūwo̍ o̍ mɛɛ̄l̄u̍la̍ŋ 
12Ō cho̍ ma̍chu̍a̍ā mī wa̍ dīmī māā I̍ chi̍i̍ ni᷅ŋ sūɛ̍i̍ he̍ī bā tīū le̍. Ndu̍yɛ̍, ō cho̍ mī 
di̍mi̍ māā I̍ chi̍i̍ ni᷅ŋ sīmnɔ᷄ŋ mɛ̄ɛ̍ ya̍ I̍ nɔ̍ le̍ wāa̍ yɛ̍ le̍. Kɛ̍, I̍ cho̍ wɔ̄ hīōūwɔ̄ɔ̍ lāchī 
a̍ kīndīo̍o̍ le̍ mī sɔ̍la̍ fāndāa̍ ho̍ō. Kāni̍ fo̍ndōle̍, le̍ sa̍bōo̍ ho̍ō Chi̍i̍sū Ki̍li̍tī mu̍li̍ ya̍ 
mi̍ si̍mnu᷄ŋ wa᷅na̍ ndɔ̄ ni̍. 

13Chāāŋāā nīa̍a̍, ō cho̍ di̍mī le̍ ya̍ I̍ cho̍ kpo̍so̍ŋ māā I̍ chi̍i̍ ni᷅ŋ fāndā nūu̍ sɔ̄lā le̍. 
Nyɛ̄ ya̍ la̍ndu̍ŋ kɔ̍l le̍ tōsāa̍ wo̍ ndu̍ cho̍ ni̍ māā mī fa̍ŋa̍ kɔ̄llo̍ ba̍ū o̍ nyɛ̄ o̍ nyɛ̄ ya̍ 
i̍i̍ to̍sā pa̍a̍ndū, ndu̍yɛ̍ mī ki̍ndi̍ ki̍ndi̍ le̍ mī sɔ̍la̍ nyɛ̍ cho̍ ya̍ lāchī wo̍. 

14I̍ cho̍ fāfa̍la̍a̍ le̍ mī I̍ lo̍ o̍ ko̍ŋ mī I̍ fu̍u̍lu̍u̍ o̍ mɛ̄ɛ̄lu̍la̍ŋ le̍ mī I̍ kɔ̍ sɔ̍lā fāndāa̍. Fāndā 
ko᷄ŋ yɔ̍nūŋ ni̍ māā vēēlū Mɛ̄lɛ̄ka̍ vēēlu̍ ya̍ o̍ sa̍bu̍ Chi̍i̍sū Ki̍li̍tīo̍o̍ ni᷄ŋ, le̍ yōōmū 
kpe̍e̍kpe̍i̍yo̍ chōo̍ cho̍o̍ sɔ̍lāa̍ wo̍. 

15Na̍a̍ ŋ̍ cho̍ ha̍ā mi̍ ŋ̄ wā ni᷅ŋ ka̍a̍so̍ŋnda̍ o̍ sūɛ̍i̍ Mɛ̄lɛ̄kɛ̍i̍ ni᷄ŋ nda̍, na̍a̍ kpo̍u̍, yīya᷄ŋ 
pi᷅lɔ̍ɔ̄ ho̍ō kpe̍ na̍a̍ ŋ̄ nɔ̄ ni̍ mī ŋ̄ nɔ̄. Kɛ̍ ndu̍yɛ̍, tē ŋ̄wāŋ ā wa̍ yɛ̄ nya̍ tɛ̄ɛ̄ŋ pɛ̍ mā nɔ̄ 
yīya᷄ŋ che᷅le̍ŋ te̍ŋge̍ŋ o̍ ho̍ō kɔ̄ɔ̄lī pɛ̍, mɛ̄ɛ̍ Mɛ̄lɛ̄ka̍ chō tōsā mā sɔ̄la̍ sīnā pɛ̄ŋgo̍o̍ o̍ 
sūɛ̍i̍ ka̍lɛ̄i̍ ni᷄ŋ mɛ̄ɛ̍ nda̍ bɛ̄nda̍ le̍ ndi̍ sīnāa̍ yɛ̍. 

16Kɛ̍ ndu̍yɛ̍ o̍ ko̍ŋ ni̍ŋ fa̍ū, nɛ̄i̍ na̍a̍ ŋ̄ lo̍ ho̍ō kɔ̄la̍ŋ lēchōo̍ ha̍a̍a̍ mbo̍ fūūla᷅ŋ a̍ 
bōōnde̍i̍ he̍ī yo̍, ŋ̄ hīōūnu᷅ŋ lāchī a̍ kɔ̄la̍ŋ o̍ nɛ̄ī ko̍ŋ chōo̍. 

17Chāāŋāā nīa̍a̍, nya̍ kpo̍u̍ lā to᷄l la̍ kɔ̄ɔ̄lī o̍ ka̍a̍ ni᷄ŋ. Ndu̍yɛ̍ wānāa̍ cho̍ kɔ̄la̍ŋ o̍ nɛ̄i̍ 
na̍a̍ ŋ̄ chɔ᷄m nya̍ wo̍ chōo̍ wa̍, lā mɛ̄ɛ̄nda̍ŋ nda̍ mī lā chu̍a̍ nda̍ māā tāāmāsi̍ le̍ nya̍. 

18O̍ ko̍ŋ kɔ̍ɔ̍lī, sūɛ̍i̍ ya̍ I̍ cho̍ he̍ī nya̍ dīmūllo̍ ve̍ I̍ di̍mu̍l nya̍ ni᷅ŋ ndi̍ pāāndū 
te̍le̍ŋnda̍ fa̍ŋgā. I̍ cho̍ wɔ̄ nya̍ ndi̍ chɔ̄ɔ̄lū dīmūl pɛ̄ŋgo̍o̍ ho̍ō bɛ̍ɛ̍. Ndu̍yɛ̍ ī chō ya̍ a̍ 
īmɔ̍nɛ̍ ha̍a̍a̍, cha᷄ŋ māmɛ̍mɔ̍ɔ̍ kpe̍e̍kpe̍i̍ ya̍ cho̍ le̍ ndi̍ ni̍. Ndu̍ yɔ̍nūŋ ni̍ māā sūɛ̍i̍ 
kpe̍e̍kpe̍i̍ cho̍ a̍ pīɔ̍m Ki̍li̍tī sɔ̍la̍ o̍ yɔ̄m sīŋgāfīlāa̍ chōo̍ wo̍ o̍kɔ̄ɔ̄ ve̍, wānāā ka̍ ka̍ a̍ 
cho̍ ndi̍ tɛ̄ɛ̄mbūūwo̍ a̍ ka̍ālā nda̍ chō tōsāa̍ la̍ŋ. 

19Le̍ he̍ī, ā chō hūnɔ̄ɔ̄ mɛ̄ɛ̄lū lākɔ̄ o̍ fo̍ndāŋ nyɛ̄ pālāā fɛ̍ɛ̍ŋ fɛ̍ɛ̍ŋndo̍. Wāŋnda̍ ha̍ā 
nyɛ̄ nda̍ lāndu̍ŋ kɔ̍l su̍e̍e̍ wo̍ ko̍ni̍ cho̍ dēmbēla̍ ndāla̍ŋ ni̍. Sɔ̄ɔ̍ŋ nɔ̍ mī ŋ̄ bīī wānā 
la̍si̍ɔ̍mbu̍ wo̍ŋ, mu̍ŋ nda̍ kīālū yo̍ŋgāa̍ le̍ tōsāa̍ ni̍. Ndu̍yɛ̍ yīya᷄ŋnda̍ ndāla̍ŋ kpo̍u̍ 
a̍ sɔ̄ɔ̍ŋ chi̍e̍ēŋ na̍nu᷄ŋ o̍kɔ̄ɔ̄ ko̍ni̍ la̍ cho̍ ni̍. 

20Kɛ̍ ndu̍yɛ̍, na̍a̍ na̍a̍ pi̍la̍ chi̍e̍e̍ya̍ ɛ̄chɛ̍nɛ̄ na̍a̍ ŋ̄ chō ni̍. Ndu̍yɛ̍ ŋ̄ chō lēhɔ̄l o̍ nɛ̄ī le̍ 
pɛ̄ŋgu̍ o̍ pɛ̄ŋgu̍ le̍ chɔ̄nɔ᷄ŋ wāna̍ pi̍ŋi̍ na̍a̍ wo̍ ō chāŋ ni̍ŋ ɛ̄chɛ̍nɛ̄ mbō hīŋ ndo̍, ndu̍ 
yɔ̍nūŋ ni̍ māā Māsānɔ̄ɔ̍ Chi̍i̍sū Ki̍li̍tī. 

21Ndu̍yɛ̍, dīāllūŋ na̍a̍ ŋ̄ nɔ̄ mu᷅ŋ ndo̍ŋ, ŋ̍ nɔ̍ mu᷅ŋ kpāāyā le̍ wo̍ŋ, ndu̍yɛ̍, ŋ̍ nɔ̍ mu᷅ŋ 
mī ŋ̄ vī wo̍ŋ, ō chō hūnɔ̄ɔ̄ mu̍ŋ māŋgālā mī ŋ̄ sīmnu᷄ŋ mɛ̄ɛ̍ dīāllūŋ ndɔ᷄ŋ ndu̍ pi̍la̍ŋ 
ŋ̄ chō yɛ̍, ko̍ŋ cho̍ ni̍, dīāllūŋ ndɔ̄ŋ kɛ̍ndɛ̄ŋ bɛ̄ndo᷄ŋ. Ō chō he̍ī tōsā sa̍na̍a̍ a̍ kpāāya̍ 
o̍ to̍sa̍ ho̍ō mi̍ nyɛ̄ o̍ nyɛ̄ fe̍e̍ wa᷅ ndu̍ o̍ bā bɛ̄ŋgu̍ wo̍. 

Fīlip̍īāŋnda̍ 4 

Nyɛ ̄wānāā lāāla᷄ŋnda̍ nɔ ̄mā tōsa̍ wo̍ 

1Le̍la̍ŋ chāa̍ŋāā nīāā wa̍nāā lāāla᷄ŋnda̍, I̍ ka̍a̍la̍ nya̍ ta̍u̍. Ndu̍yɛ̍ I̍ cho̍ ni᷅ŋ a̍ yēēmɛ̍i̍ 
nyɛ̍i̍ bɔ̄ɔ̍. Nya̍ cho̍ wānāa̍ nɛ̍ŋī ya̍ kɔ̄llo̍ wa̍ ni̍. Ndu̍yɛ̍, I̍ nɔ̍lā kpe̍e̍kpe̍i̍ mī ke̍lū 
yōŋgā a̍ nya̍ o̍kɔ̄ɔ̄. Chāāŋāā nīāā ka̍a̍lāa̍, o̍ sɔ̄ɔ̍ŋ mu᷅ŋ ni᷄ŋ fa̍ū, nu̍a̍ā nya̍ nɔ̄ mī lā 
si᷄m nyɛ̄ kɛ̄ndɛ̄ yi̍ o̍ sūɛ̍i̍ Māsānɔ̄ɔ̍ Mɛ̄lɛ̄kɛ̍i̍ ni᷄ŋ ni̍. 

2Nūm Yūwo̍dīāā nya̍ Sīŋti̍kē, I̍ nyɔ̍ɔ̍lu̍ nya̍ a̍ yāndi̍i̍ lā mīīŋgu̍ o̍ dīōm pīlɛ̍ ni᷄ŋ māā 
wānāā lāāla᷄ŋ o̍ Māsānɔ̄ɔ̍ Mɛ̄lɛ̄ka̍ ni̍ŋ. 

3Ndu̍yɛ̍, nūm chāa̍ŋ ni̍ na̍a̍ ŋ̄ tōsa̍ ho̍ō wa̍llo̍ ō kālā ka̍lā lātūlu̍ wo̍, I̍ hɛ̍na̍ŋ mā 
to̍sa̍ a̍ sa̍bū mī wāŋ lāāndūa̍a̍ ha̍ā mīīŋgu̍ dīōm pīlɛ̍. Kāni̍ fu̍u̍le̍, wāŋ lāāndūa̍a̍ 
ha̍ā ā tōsa̍ wa̍llo̍ a̍ ya̍ la̍tu̍lu̍ o̍ ka̍lā ka̍lā le̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ 
dīmūllo̍, lātūlu̍ na̍a̍ Ki̍lɛ̍mɛ̄ŋ wa̍ā a̍ chāāŋāā nīa̍a̍ ā pīli̍a̍ā, ā ya̍ I̍ wa̍ wa̍llo̍ a̍ nda̍ 
la̍tu̍lu̍ wa̍. Ndu̍yɛ̍, dīōlā ndāla̍ŋ lā chō lā pōōnyīāā o̍ yāu̍ wānāa̍ nɔ̍ yōōmū 
kpe̍e̍kpe̍i̍yo̍ wa̍ ni᷄ŋ. 

4Mbɔ̄ Māsānɔ̄ɔ̍ Mɛ̄lɛ̄ka̍ tōsa̍ mī lā wa̍ a̍ kɔ̄l kɛ̄ndɛ̄ pɛ̄ŋgu̍ o̍ pɛ̄ŋgu̍, le̍ mɛ̄ɛ̍ nya̍ chō 
dīōm pīlɛ̍ a̍ ndu̍ yɛ̍ fɔ̍. I̍ chɔ̍ɔ̍lū wɔ̍ ndi̍ dīmī. Mbɔ̄ Mɛ̄lɛ̄ka̍ tōsa̍ mī lā wa̍ a̍ kɔ̄l kɛ̄ndɛ̄ 
fɔ̍. 

5Lā nɔ̍ kɔ᷅ltā bīūwa᷄ŋnda̍ŋ a̍ wānā o̍ wānā. Māsānɔ̄ɔ̍ Mɛ̄lɛ̄ka̍ chō hūnɔ̄ɔ̄ su̍ŋ su̍ŋ. 

6Lā nɔ᷅ būūla᷄ŋ o̍ īsɔ̄ɔ̍ o̍ īsɔ̄ɔ̍ ni̍ŋ te̍. Ndu̍yɛ̍, īsɔ̄ɔ̍ o̍ īsɔ̄ɔ̍ nya̍ wa̍ Mɛ̄lɛ̄ka̍ pīɛ̄īyo̍ le̍ ndi̍ 
pɛ̍, lā chɔ᷄m ndu̍ nyɛ̄ nya̍ hāu̍ bā le̍ ndu̍ wo̍. Ndu̍yɛ̍, pɛ̄ŋgu̍ o̍ pɛ̄ŋgu̍ nya̍ wa̍ ndu̍ 
nyūnāa̍ le̍ nyɛ̄ o̍ nyɛ̄ pɛ̍, lā me᷄l ndu̍ ba̍li̍ka̍a̍. 

7O̍ ko̍ŋ kɔ̍ɔ̍lī, kɔ̄l nyūlū Mɛ̄lɛ̄ka̍ yɔ̄ŋgū wo̍ ō wāna̍ chi̍e̍e̍ nɔ̍lā mbō sīna̍ bɛ̍ɛ̍ pɛ̍ŋgu̍ 
le̍ wo̍ nɔ̄lā mbō mānda̍ kɔ̄ltā nyāla̍ŋ, a̍ yīya᷄ŋnda̍ nya̍la̍ŋ, kāni̍ fu̍u̍le̍, le̍ mɛ̄ɛ̍ nya̍ 
chō o̍ dīōm pīlɔ̍ɔ̍ ni᷄ŋ a̍ Chi̍i̍sū Ki̍li̍tī yɛ̍. 

8Chāāŋāā nīa̍a̍, nyɛ̄ ya̍ hɛ̍na̍ŋ mī di̍mu̍l nya̍ o̍ mɛ̄ɛ̄lu̍la̍ŋ ndo̍ ndu̍ cho̍ ni̍, nyɛ̄ o̍ nyɛ̍ 
cho̍ sūɛ̍i̍ sa̍ndāā, nyɛ̄ o̍ nyɛ̍ cho̍ sūɛ̍i̍ lēbɛ̄ɛ̄, nyɛ̄ o̍ nyɛ̍ cho̍ sūɛ̍i̍ sa̍kpō, nyɛ̄ o̍ nyɛ̍ 
cho̍ sūɛ̍i̍ di̍a̍ndāā, nyɛ̄ o̍ nyɛ̍ cho̍ sūɛ̍i̍ ka̍a̍lāā, nyɛ̄ o̍ nyɛ̍ cho̍ sūɛ̍i̍ bɛ̍nda̍, nyɛ̄ o̍ nyɛ̍ 
cho̍ sūɛ̍i̍ īkɛ̄ndɛ̄, nyɛ̄ o̍ nyɛ̍ cho̍ sūɛ̍i̍ cha̍ndāā, lā nɔ̍ mu̍ŋ o̍ kɔ̄ltā nyāla̍ŋ ni᷄ŋ. 

9Īsɔ̄ɔ̍ o̍ īsɔ̄ɔ̍ ya̍ pɛ̍ɛ̍ku̍ nya̍, sɔ̄ɔ̍ŋ nya̍ tūēī mi̍ di̍mūl nya̍ wo̍ŋ ni̍, a̍ nyɛ̄ o̍ nyɛ̄ nya̍ 
chē ya̍ o̍ to̍sāa̍, lā wa̍ mu̍ŋ tōsāa̍. Tē lā tōsa̍ he̍ī pɛ̍, Mɛ̄lɛ̄ka̍ o̍ ke᷅ na̍a̍ kɔ̄l nyūlōo̍ 
wo̍ nɔ̄lā mbō wa̍ lātūlu̍ a̍ nya̍. 

Pɔɔ̍ ̄ma̍l ba̍lik̍a̍a̍ le̍ mālā o̍ sɔl̍a̍ wo̍ 
10I̍ na̍ŋ kɔ̄l ta̍u̍, ndu̍yɛ̍, mi̍ yi᷅l Māsānɔ̄ɔ̍ Mɛ̄lɛ̄ka̍ ba̍li̍ka̍ le̍ mɛ̄ɛ̍ nya̍ mīīŋgu̍ vɛ̄lɛ̄ ya̍ 
chɔ̄m māā lā lāndu̍ŋ kɔ̍l le̍ ya̍ yɛ̍, mi̍ chē bɛ̍ɛ̍ mi̍ te̍le̍ŋndo̍ bāndū ni̍. I̍ si̍nā māā lā 
lāndu̍ŋ kɔ̍l le̍ ya̍ te̍le̍ŋ o̍ te̍le̍ŋ. Fo̍ndāa̍ ko̍ni̍ nya̍ a̍a̍ sɔ̍la̍ wɔ̍ le̍ ni̍. 

11Ō cho̍ ma̍chu̍a̍ā vɛ̍lɛ̄ mī pɛ̄ŋndē wa̍ ya̍ le̍ nyɛ̄ o̍ nyɛ̄, mī wa̍ ŋɔ̄ɔ̄chīa̍ŋ ko̍ŋ te̍. 
Kāni̍ fo̍ndōle̍, I̍ pɛ̍ɛ̍ku̍ ni᷅ŋ le̍ wāa̍ a̍ kɔ̄l hīnīāā te̍le̍ŋ o̍ te̍le̍ŋ, I̍ nɔ̍ ta̍u̍, I̍ nɔ᷅ ta̍u̍ le̍. 

12I̍ si̍nā nyɛ̍ cho̍ pɛ̄ŋnde̍ŋ ndo̍. Tē wāŋndo̍ nɔ̄ vɛ̄lɛ̄ ta̍u̍ mbō hīōū mɛ̄ɛ̍ o̍ ha̍u̍ bā yɛ̍ 
pɛ̍, I̍ si̍nā. I̍ wa̍ o̍ pu̍māā, kɛ̄lɛ̄ŋgāā I̍ wa̍ a̍ māyī, I̍ nɔ̍ ta̍u̍, kɛ̄lɛ̄ŋgāā I̍ wa̍ o̍ lēpɛ̄ŋ 
ni᷄ŋ, I̍ pɛ̍ɛ̍ku̍ ni᷅ŋ le̍ wāa̍ a̍ kɔ̄l hīnīāā bā o̍ bā ya̍ I̍ wa̍, a̍ te̍le̍ŋ o̍ te̍le̍ŋ. 

13Ki̍li̍tī ke̍ ya̍ kpāāyāa̍ le̍ mī nɔ̍lā mī kēēkū o̍ īsɔ̄ɔ̍ o̍ īsɔ̄ɔ̍ ni̍ŋ. 

14Kɛ̍ ndu̍yɛ̍, sūɛ̍i̍ tōnyɛ̄ī bɛ̄ndū nya̍ tōsa̍l la̍ ni̍, mi̍ lā mālā ya̍ o̍ te̍le̍ŋ nyɛ̄ pālāa̍ wa̍ 
ya̍ chōo̍ wo̍. 

15Nya̍ wāŋnda̍ Fi̍li̍pāī, lā sīnā wa̍la̍ŋ māā sɔ̄lā tāse̍ nya̍ sɔ̄la̍ Yōōŋgū Kɛ̄ndɛ̍ 
Mɛ̄lɛ̄ka̍a̍, ndu̍yɛ̍, mi̍ wa᷅ chɔ̄nɔ᷄ŋndo̍ lɛ̄ŋndē Māsīdo̍o̍nīāāle̍ŋ ndo̍, nya̍ su̍e̍e̍ wa̍ 
ku̍ndā wānāā lāāla᷄ŋnda̍ o̍ ma̍la̍ ya̍ a̍ nyɛ̄ sɔ̄lāa̍ bōōndi̍i̍ ke̍ŋ ndo̍ ni̍. Ku̍ndā wānāā 
lāāla᷄ŋa̍a̍ che᷅le̍ŋ bɛ̍ɛ̍ ma̍la̍ ya̍ le̍. 

16Bōōndi̍i̍ ya̍ I̍ wa̍ Tɛ̄sālōna̍i̍kā chi̍e̍e̍ ve̍ bɛ̍ɛ̍ mi̍ lā yɔ̄ŋ ya̍ nyɛ̄ sɔ̄lāa̍, ō hīōū bɛ̍ɛ̍ le̍ 
pi᷅lɛ̍, a̍ bōōndu̍ŋ ya̍ wa̍ o̍ bā hāvɛ̍i̍yo̍ ni᷄ŋ ndo̍ŋ. 

17Ō cho̍ ma̍chu̍a̍ā nyɔ̄ɔ̍ŋ ko̍ni̍ le̍ ya̍ ye̍e̍ma̍ nya̍ o̍ bā le̍. I̍ ye̍e̍ma̍ māyēēmāā, māā 
sɔ̄ɔ̍ŋ kɛ̍ndɛ̄ŋ nya̍ tōsa̍ ni᷅ŋ ndo̍ŋ mī lā chɔ̄ɔ̄lu̍ ŋ̄ chēle̍ŋ tōsā, o̍ ko̍ŋ mī ŋ̄ wa̍ ŋ̄ 
pōōnyīāā a̍ dīōlā nyāla̍ŋ. 

18Le̍la̍ŋ, nyɛ̄ o̍ nyɛ̄ ya̍ I̍ sɔ̍la̍ nya̍ o̍ bā, lā chē yāu̍wo̍ le̍ ndu̍, le̍ chɔ̄mndo̍ māā I̍ sɔ̍la̍. 
Nyɛ̄ o̍ nyɛ̄ nya̍ yɔ̄ŋgu̍ ō chō lētūu̍. Ō hīōū bɛ̍ɛ̍ mɛ̄ɛ̍ ya̍ I̍ ha̍u̍ bā yɛ̍. Nyɛ̄ o̍ nyɛ̄ ya̍ I̍ 
ha̍u̍ bā le̍ ndu̍ I̍ chi̍i̍ sɔ̄lā. Kāni̍, Ɛ̄pāfūlōda̍i̍tɔ̄ɔ̄ chu̍u̍ ya̍ nyɛ̄m nya̍ yɔ᷄ŋ ya̍ wo̍ŋ. Nyɛ̄ 
o̍ nyɛ̄ nya̍ ke̍ ya̍, ŋ̄ chō māchūāā māā sa̍lā chūŋ kɛ̄ndɔ̄ɔ̍ o̍ Mɛ̄lɛ̄ka̍ lo̍, sa̍lā Mɛ̄lɛ̄ka̍ 
bīīlu̍ ndu̍yɛ̍ mbo̍ hi̍ni̍ kɔ̄l a̍ ndu̍ wo̍. 

19Nyɛ̄ o̍ nyɛ̄ nya̍ I̍ hāu̍ bā le̍ ndu̍, Mɛ̄lɛ̄ka̍ ya̍ I̍ cho̍ pīɛ̄īyo̍ wo̍ chō nya̍ kē. Ō chō bā 
wōū o̍ sūl ndɔ̄ bɛ̍ndōo̍ ni᷄ŋ mbō ke̍ nya̍, sa̍na̍a̍ o̍ Chi̍i̍sū Ki̍li̍tī ni̍ŋ. 

20Mbɔ̄ wāŋnda̍ ā ke̍ Mɛ̍lɛ̄ka̍ nāa̍ o̍ cho̍ Fi̍nyā nāa̍ wo̍ sāŋgālāa̍ le̍ fɛ̍ɛ̍ŋ a̍ fɛ̍ɛ̍ŋ. 
Āmi̍i̍nā. 

Yīlɔɔ̄ ̄mɛɛ̄l̄āa̍ 
21I̍ yi̍l wānāa̍ Mɛ̄lɛ̄ka̍a̍ kpo̍u̍ a̍ dɔ̍ū tīīnda᷄ŋndo̍ o̍ Chi̍i̍sū Ki̍li̍tī ni̍ŋ nda̍. Chāāŋāā 
nāā wa̍nāā lāāla᷄ŋnda̍ na̍nu᷄ŋ a̍ yi̍l nya̍ lāpi̍. 

22Wānāa̍ Mɛ̄lɛ̄ka̍a̍ kpo̍u̍ na̍nu᷄ŋ ā yi᷄l nya̍, tāāma̍ a̍ cho̍ wa̍llo̍ o̍ chīɛ̄ī māsā bɛ̍ndōo̍ 
ni᷄ŋ nda̍, ndu̍ yɔ̍nūŋ ni̍ māā māsā kpe̍de̍ bo᷅lle̍ŋ o̍ lɛ̄ŋīī Lu̍o̍ma᷅ŋnde̍ ni᷄ŋ. 

23Mbɔ̄ nya̍ kpo̍u̍ Māsānɔ̄ɔ̍ Chi̍i̍sū Ki̍li̍tī ō yīya̍ŋ nya̍ chōo̍ fɔ̍. 

Kōlo̍sīāŋnda̍ 

Kōlo̍sīāŋnda̍ 1 

1Yāu̍ Pɔ̍ɔ̄, yā cho̍ ho̍ō wānā Chi̍i̍sū Ki̍li̍tī ve᷅m māā hɔ̄ltē ndɔ̄ o̍ hɛ̄na᷄ŋ Mɛ̄lɛ̄ka̍a̍ ni᷄ŋ 
ndo̍, yā cho̍ yāu̍wo̍ ho̍ō pōōnyīāā ni̍, nāā chāāŋ nāā wānā lāāla᷄ŋndo̍ Ti̍mo̍tī. 

2Ŋ̄ chō ndu̍ pōōnyīāā nāā nyā wānāā Mɛ̄lɛ̄ka̍a̍ chūā, nyā cho̍ Kōlo̍sīā chi̍e̍e̍ wā. 
Ko̍ŋ cho̍ ni̍, nyā chāāŋāā nāā wānāā lāāla᷄ŋndā, nyā cho̍ ha̍ā īsīsi̍ yi̍ o̍ tīīnda᷄ŋ nyā 
nɔ̄ o̍ Ki̍li̍tī ni̍ŋ ndo̍ wā. Yā Pɔ̍ɔ̄, I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāā ō yīyāŋ nyā 
chōo̍ ndu̍yɛ̍, mbō ō ke̍ nyā kɔ̄l nyūlōo̍ fɔ̍. 

Pɔɔ̍ ̄yil̍ Mɛl̄ɛk̄a̍ bālik̍a̍ 
3Pɛ̄ŋgu̍ o̍ pɛ̄ŋgu̍, tē ŋ̄ wā Mɛ̄lɛ̄ka̍ pīɛ̄īyo̍ le̍ nyā wānāā lāāla᷄ŋndā Kōlo̍sīā pɛ̍, 
ba̍li̍kāā ko̍ni̍ nāā ŋ̄ yīl Mɛ̍lɛ̄kā ni̍, Māsānɔ̍ nāā Chi̍i̍sū Ki̍li̍tī, Fi̍nyā ndɔ̄. 

4Kāni̍ fu̍u̍le̍, ŋ̄ tūēī mɛ̄ɛ̍ kpɛ̍ nyā dɔ̄ū tīīnda᷄ŋ nyāā o̍ Chi̍i̍sū Ki̍li̍tī ni̍ŋ yɛ̍, ndu̍yɛ̍ 
vɛ̍lɛ̄, ā mɛ̄ɛ̍ nyā kāālā wānāā Mɛ̄lɛ̄ka̍a̍ kpo̍u̍ yɛ̍. 

5Tīīnda᷄ŋ nyā nɔ̄ ko̍ŋ ndo̍ ā kāālā nyā nɔ̄ wo̍, sɔ̄ɔ̍ŋ mu̍ŋ ŋ̄ yɔ̄nu̍ŋ le̍ mɛ̄ɛ̍ nyā chō 
lēhɔ̄l o̍ nɛ̄ī le̍ nyɛ̄ Mɛ̄lɛ̄ka̍ kɛ̄su̍l nyā o̍ fo̍ndāŋ ndɔ̄ɔ̍ wo̍ yɛ̍. Lā tūēī ni᷅ŋ ā ndu̍ o̍kɔ̄ɔ̄ 
o̍ Mɛ̄lɛ̄ka̍ dīōm ndɔ̍ tōnyāā ni᷄ŋ, ndu̍ yɔ̍nūŋ ni̍ māā Yōōŋgū Kɛ̄ndɛ̍ Mɛ̄lɛ̄ka̍ wāŋndā 
dīmu̍l nyā wo̍. 

6Yōōŋgū Kɛ̄ndɛ̍ Mɛ̄lɛ̄ka̍a̍ ho̍ō chō hūnɔ̄ɔ̍ ā tɔ̄nɔ̄ɔ̍ o̍ yōōmūlā wāŋndā chīe̍e̍ya̍ ni᷄ŋ. 
Ndu̍yɛ̍, ō chō hīōūwɔ̄ɔ̍ lāchī ā pɛ̄ŋgɛ̄la᷄ŋndo̍ bā o̍ bā fe̍e̍ o̍ chi̍e̍ēŋndo̍ chōo̍. Kāni̍ 
fo̍ndōle̍, chɔ̍ŋ bɛ̍ɛ̍ ā bōōndi̍i̍ nyā tūēī yōōŋgū kɛ̄ndɔ̄ɔ̍ ho̍ō, ndu̍yɛ̍ mi̍ lā sīnā kɛ̄ndɛ̄i̍ 
Mɛ̄lɛ̄kɛ̍i̍ pɛ̄ŋgu̍ ā tōnyā o̍ tōnyā cho̍ lēni᷄ŋ ndo̍, le̍nde̍ ko̍ni̍ yōōŋgōo̍ ho̍ō wā 
hīōūwɔ̄ɔ̍ lāchī ā pɛ̄ŋgɛ̄la᷄ŋndo̍ nyā tɛ̄ɛ̄ŋ ni̍. 

7Chāāŋ nāā kāālāā, Ɛ̄pāfu̍lɔ̄ɔ̄ ō nāā ŋ̄ chō wa̍llo̍ le̍ Ki̍li̍tī nāā ndāā wo̍, ndu̍ pɛ̍ɛ̍ku̍ 
nyā ā kɛ̄ndɛ̄i̍ Mɛ̄lɛ̄kɛ̍i̍ o̍kɔ̄ɔ̄ ni̍. Wānā wa̍llo̍ o̍ cho̍ Ki̍li̍ti̍ sāāŋgīāllo̍ sākpō sɔ̍ŋgɔ̍ 
nāā wo̍ o̍ cho̍ ni̍. 

8O̍ ko̍ŋ kɔ̍ɔ̍lī, ndu̍ di̍mu̍l nāā ā mɛ̄ɛ̍ Nyi̍nā Mɛ̄lɛ̄ka̍a̍ tōsā mi̍ lā nɔ̄ kāālāā o̍ kɔ̄ltā 
nyālāŋ ni᷄ŋ yɛ̍ ni̍. 

9Le̍ sɔ̄ɔ̍ŋ yɔ̍nu̍ŋ mu᷅ŋ ndo̍ŋ, chɔ̍ŋ ā pāāle̍ tāse̍le̍ nāā ŋ̄ tūēī ā nyā o̍kɔ̄ɔ̄ le̍ŋ mbo̍ 
fūūla᷅ŋ ā te̍le̍ŋndo̍ ho̍ō, ŋ̄ chō Mɛ̄lɛ̄ka̍ pīɛ̄īyo̍ pɛ̄ŋgu̍ o̍ pɛ̄ŋgu̍ le̍ nyā. Ŋ̄ chō Mɛ̄lɛ̄ka̍ 
pīɛ̄īyo̍ māā ō tōsā mī lā sīnā nyɛ̄ o̍ nyɛ̄ o̍ ye̍e̍mā nyā le̍ mī lā tōsā. O̍ ko̍ŋ kɔ̍ɔ̍lī, mī 
lā sɔ̄lā kɔ̄l kālo̍o̍ ā sīnā pɛ̄ŋgo̍o̍, ō nyi̍nā Mɛ̄lɛ̄ka̍a̍ kē wa᷅ŋndā wo̍. 

10Ŋ̄ chō pīɛ̄īle̍ŋ māā lā nɔ̍ ka̍āla̍ŋ māā wānāā Māsānɔ̄ɔ̍ Mɛ̄lɛ̄ka̍. Ndu̍yɛ̍, lā nɔ̄lā mī 
lā tōsā nyɛ̍ nɛ̍ŋī ndu̍ kɔ̄l lo̍ pɛ̄ŋgu̍ o̍ pɛ̄ŋgu̍. O̍ ko̍ŋ, yōōmūlā nyālāŋ lā nɔ̄lā mī lā 
hīŋ ā tɔ̄nɔ̄ɔ̍ sānāā ā wāli̍ o̍ wāli̍ kɛ̍ndɛ̄ nyā chō tōsāā, ndu̍yɛ̍ mī lā chɔ̄ɔ̄lu̍ hīōūwɔ̄ɔ̄ 
lāchī ā dɛ̍nɔ̍ɔ̍ sīnāā ā Mɛ̄lɛ̄ka̍ o̍kɔ̄ɔ̄. 

11Ŋ̄ chō pīɛ̄īle̍ŋ māā Mɛ̄lɛ̄ka̍ tōsā ā kpāāyā ndɔ̄ bɛ̍ndōo̍ mī lā nɔ̄ kpāāyāā tāu̍ o̍ 
nyi̍nāā nyāā ni᷄ŋ. Ko̍ŋ to̍sā ā yɔ᷄ŋ bɛ̍ɛ̍ mī dɛ̍nɛ̍la̍ pa̍lāāla̍ŋ lā kōmāl nyā lā nɔ̄lā mī 
lā si᷄m nyɛ̄ kɛ̄ndɛ̄ yi̍, mī lā hīōū lāchī ā bīūwɔ᷄ŋndo̍. 

12Ndu̍yɛ̍, mī lā lo̍ o̍ ko̍ŋ mī lā me᷄l Mɛ̄lɛ̄ka̍ Fi̍nyā nāā bāli̍ka̍ ā kɔ̄l kɛ̄ndɛ̄. Ndu̍ 
Mɛ̍lɛ̄kā to̍sā ni̍ mi̍ lā wā ā bɛ̄ndāā le̍ nyā bɛ̍ɛ̍ mī lā sɔ̄lā nyɛ̄ o̍ chu̍ā būŋgɛ̄i̍ le̍ 
wānāā ndūāā kīo̍o̍ o̍ māsāle̍ ndɔ̄le̍ŋ ni᷄ŋ, nāā nyɛ̄ wāwo̍ŋndo̍ ō chō wā ni̍. 

13Ndu̍ Mɛ̍lɛ̄kā ō bīī mbo̍ sōlī nāā po̍ o̍ fo̍ndāŋ mānyūmndo̍, nāa̍ na̍a̍ ŋ̄ wā kpāāyā 
mānyūmndo̍ o̍ bā bɛ̄ŋgu̍ wā. Mɛ̄ɛ̍ o̍ so̍li̍ nāā lo̍ŋ mbo̍ hūŋ ā nāā o̍ māsāle̍ Po̍ ndɔ̄ 
kāālāā bɛ̄ŋgu̍. 

14Ndu̍yɛ̍, o̍ sābū Po̍ ndɔ̄ɔ̍ ho̍ō ni᷄ŋ sānāā nāā ŋ̄ sɔ̄lā bāŋa᷄ŋndo̍ ni̍, ko̍ŋ cho̍ ni̍, mi̍ 
Mɛ̄lɛ̄ka̍ māl nāā le̍ yɔ̄ŋndā wɔ̄ɔ̍ŋndā nāā ŋ̄ tōsā lāŋ. 

A̍ Kil̍it̍ī o̍kɔɔ̄ ̄ā wāli ̍ndɔɔ̄ ̍
15Mɛ̄lɛ̄ka̍ ō wānā chi̍e̍e̍ chi᷅ ho̍ō ā lēhɔ̄l te̍ wo̍ Po̍ ndɔ̄ɔ̍ ho̍ō, ndu̍ cho̍ vēla᷅ŋ ndɔ̄ɔ̍ ni̍. 
Po̍ ndɔ̄ɔ̍ ho̍ō ndu̍ hi̍o̍ū ā nyɛ̄ o̍ nyɛ̄ fe̍e̍ Mɛ̄lɛ̄ka̍ tōōsi̍āā. 

16Kāni̍ fu̍u̍le̍ ndu̍ Mɛ̄lɛ̄ka̍ ō tōsā ā sābū ni̍ mbo̍ tōōsīāā nyɛ̄ o̍ nyɛ̄ fe̍e̍, nyɛ̄ o̍ nyɛ̍ 
cho̍ chōo̍ cho̍o̍ ā o̍ chi̍e̍ēŋndo̍ chōo̍, kɔ̍ bi̍ī ā nyɛ̄ o̍ nyɛ̄ wānā chi̍e̍e̍ cha᷅ ā lēhɔ̄l, ā ŋ̄ 
wānā chi̍e̍e̍ chi᷅ bɛ̍ɛ̍ le̍ wo̍ŋ, kɔ̍ bi̍ī ā nyi̍nāā yɛ̍ yi̍a̍a̍ cho̍ chōo̍ cho̍o̍ mā nɔ̄ kpāāyāā 
wā, ā nyi̍nāā nɔ̍ tɔ̍ɔ̍ wā, ā nyi̍nāā o̍ fo̍ndāŋndā yɛ̍ yɛ̍la̍ŋ o̍ ha̍la̍a̍ ni᷄ŋ, lā cho̍ o̍ bā 
bɛ̄ŋgu̍ wā. Ndu̍ Mɛ̄lɛ̄ka̍ tōsā ā sābū ni̍ mbo̍ tōōsīāā nyɛ̄ o̍ nyɛ̄ fe̍e̍, ndu̍yɛ̍ le̍ ndu̍ 
nyɛ̄ o̍ nyɛ̄ chō ni̍. 

17Lɔ̍ɔ̍ pā bɛ̍ɛ̍ mī Mɛ̄lɛ̄ka̍ tōōsi̍āā nyɛ̄m mu᷅ŋ kpo̍u̍, Ki̍li̍tī ndu̍ wā ni᷅ŋ. Ndu̍yɛ̍, ndu̍ 
to̍sā ni̍ mi̍ nyɔ̄ɔ̍ŋ kpo̍u̍ ŋ̍ wa᷅ ŋ̄ chīīŋīāā nāā pi᷅lɛ̍. 

18Ndu̍yɛ̍, ku̍ndā wānāā lāāla᷄ŋndā cho̍ dīāllūŋ ndɔ᷄ŋ ni̍. Ndu̍ pi̍lā cho̍ yɛ̄ bōlle̍ŋ le̍ 
dīāllo̍ŋ mu᷅ŋ ni̍. Ndu̍yɛ̍, yōōmū dīāllo̍ŋ mu᷅ŋ ŋ̄ nɔ̄ wo̍ ndu̍ yɔ̍ŋgū yo̍o̍mū kōŋ ni̍. Ō 
fūlā o̍ ko̍ŋ kɔ̍ɔ̍lī, ndu̍ cho̍ wānā tāso̍o̍ le̍ wūo̍o̍ mbo̍ mīīŋgū vɛ̄lɛ̄ yōōmū ni̍. Ndu̍yɛ̍, 
sūɛ̍i̍ he̍ī yɔ̄nu̍ŋ le̍ mī ndu̍ Ki̍li̍tī mbō wā nyɛ̄ o̍ nyɛ̄ fe̍e̍ bo᷅lle̍ŋ. 

19Kāni̍ fo̍ndōle̍, Mɛ̄lɛ̄ka̍ pi̍lā ndu̍ kɛ̍ɛ̍si̍a̍a̍ ni̍ le̍ mī Po̍ ndɔ̄ɔ̍ bɛ̍ɛ̍ mī Mɛ̄lɛ̄ka̍yɛ̍ī ndūɛ̍i̍ 
kpo̍u̍ mī ī wā o̍ ndu̍ ni̍ŋ. 

20Ndu̍yɛ̍, Mɛ̄lɛ̄ka̍ pi̍lā ndu̍ kɛ̍ɛ̍si̍a̍a̍ ni̍ māā o̍ sābu̍ Po̍ ndɔ̄ɔ̍ ni᷄ŋ mbō tōsā mī nyɛ̄ o̍ 
nyɛ̄ fe̍e̍ mi̍i̍ŋgu̍ dīōm pīlɛ̍ ā ndu̍, nyɛ᷄m cho̍ o̍ chi̍e̍ēŋndo̍ chōo̍ wo̍ŋ ni̍, ā nyɛ᷄m cho̍ 
ɛ̄chɛ̍nɛ̄ wo̍ŋ. Pīɔ̍m Po̍ ndɔ̄ɔ̍ vī o̍ yɔ̄m sīŋgāfīlāā chōo̍ wo̍, ndu̍ to̍sā ā sābū ni̍ mi̍ 
Mɛ̄lɛ̄ka̍ mīŋgī vɛ̄lɛ̄ kɔ̄l nyūlōo̍ ŋ̄wāŋndā chīe̍e̍ tɛ̍ɛ̄ŋ ā Mɛ̄lɛ̄ka̍. 

21O̍ tāse̍lā ndɔ̄ɔ̍ nyā wāŋndā Kōlo̍sīā lā wā māwāā la̍nda̍ŋ ā Mɛ̄lɛ̄ka̍. Pɛ̄ŋgu̍ ko̍ŋ 
wɔ̄wa᷅ŋndo̍ wā nyā tɛ̄ɛ̄ŋ nyā Mɛ̄lɛ̄ka̍ wāā, kāni̍ fu̍u̍le̍, le̍ sɔ̄ɔ̍ŋ wɔ̍ɔ̍ŋ nyā wā tōsāā 
wo̍ŋ, ā sɔ̄ɔ̍ŋ wɔ̍ɔ̍ŋ nyā āā yi̍yāŋ o̍ kɔ̄l ni᷄ŋ ndo̍ŋ. 

22Kɛ̍ ndu̍yɛ̍, pīɔ̍m Ki̍li̍tī vi᷅ o̍ īwāna̍ chi̍e̍e̍ya̍ wo̍, ndu̍ to̍sā ni̍ mi̍ Mɛ̄lɛ̄ka̍ mīŋgī nyā 
dīōm pīlɛ̍ ā ndu̍ pi̍lā. Mɛ̄lɛ̄ka̍ tōsā he̍ī, le̍ mbō hu᷄ŋ si̍mī nyā ndu̍ pi̍lā o̍ hɔ̄l māā 

wānāā cho̍ ā yɔ̄ŋga᷄ŋ le̍ ndu̍, mī lā wānu̍ŋ ā di̍a̍ndāā ndu̍ o̍ hɔ̄l nyɛ̄ kɛ̄ndɛ̄ wu̍le̍ŋ, 
nyɛ̄ o̍ nyɛ̄ wɔ̄ɔ̍ŋ ve᷅ o̍ nyā ni̍ŋ te̍. 

23Mɛ̄lɛ̄ka̍ chō he̍ī tōsā, tē ō wā pɛ̍ mī lā hīōū lāchī ā tīīnda᷄ŋ nyāā dɔ̄wɔ̄ɔ̍ o̍ ndu̍ 
ni̍ŋ, ndu̍yɛ̍, mī lā si᷄m nyɛ̄ kɛ̄ndɛ̄ yi̍, o̍ ko̍ŋ kɔ̍ɔ̍lī, mī lā fēŋa̍ dɔ̍ɔ̍ hɔ̄lte̍ŋ o̍ nɛ̄ī le̍ nyɛ̄ 
Yōōŋgū Kɛ̄ndɛ̍ Mɛ̄lɛ̄ka̍ nyā tūēī yo̍ dīmi̍ ā ndu̍ o̍kɔ̄ɔ̄ wo̍ le̍. Ndu̍ yɔ̍nūŋ ni̍ māā, 
yōōŋgū kɛ̄ndɔ̄ɔ̍ o̍ di̍mi̍ŋ ho̍ō o̍ ŋ̄wāŋndā chīe̍e̍ lo̍ kpo̍u̍ o̍ chi̍e̍ēŋndo̍ ni᷄ŋ ndo̍, ō yā 
Pɔ̍ɔ̄ si̍mnu᷄ŋ ho̍ō bu̍ɛ̍ī le̍ ndu̍ dīmīo̍o̍ wo̍. 

Pɔɔ̍ ̄to̍sā wa̍llo̍ māā bu̍ɛi̍̄ le̍ ku̍ndā wānāā lāāla᷄ŋndā 
24Yā Pɔ̍ɔ̄ I̍ cho̍ mɔ̍nɛ̍i̍ bīyɔ̄ɔ̍ le̍ nyā. Kɛ̍ ndu̍yɛ̍, mɔ̍nɛ̍i̍ yā cho̍ he̍ī bīyɔ̄ɔ̍ ve̍, I̍ cho̍ ā 
kɔ̄l kɛ̄ndɛ̄ le̍ ndi̍. Mɔ̍nɛ̍i̍ yā cho̍ he̍ī bīyɔ̄ɔ̍ ve̍ mālāā yā cho̍ ni̍, le̍ hāli̍ kpe̍ŋ mɔ̍nɛ̍i̍ 
ndi̍ i̍i̍ lo̍ le̍ mī Ki̍li̍tī ndu̍ o̍o̍ bi̍ī le̍ dīāllūŋ ndɔ᷄ŋ nde̍, mu̍ŋ yɔ̍nūŋ ni̍ māā ku̍ndā 
wānāā lāāla᷄ŋndā, mī I̍ si̍o̍u̍ mɔ̍nɛ̍i̍ ke̍ŋ bīyɔ̄ɔ̄. 

25Ndu̍yɛ̍ o̍ ko̍ŋ kɔ̍ɔ̍lī, Mɛ̄lɛ̄ka̍ sīīŋgu̍u̍ yā bu̍ɛ̍īyo̍ le̍ ku̍ndā wānāā lāāla᷄ŋndā. Ndu̍ 
Mɛ̍lɛ̄kā ndu̍ ke̍ yā wa̍llo̍ ho̍ō ni̍, le̍ mī I̍ to̍sā ndu̍ le̍ dɛ̍nɛ̍ nyā kɛ̍ndɔ̄ɔ̍. Wāli̍ ko̍ŋ 
yɔ̍nūŋ ni̍ māā mī di̍mu̍l nyā sūɛ̍i̍ Mɛ̄lɛ̄kɛ̍i̍ mɛ̄ɛ̍ i̍ cho̍ fa̍ū. 

26Ndi̍ yɔ̍nūŋ ni̍ māā sūɛ̍i̍ Mɛ̄lɛ̄ka̍ ndu̍ o̍o̍ māndā he̍ī mbo̍ vīŋ ŋ̄wāŋndā chīe̍e̍ ndi̍ 
kāni̍ māsi̍ndɛ̄ ve̍. Kɛ̍ ndu̍yɛ̍, bōōnde̍i̍ he̍ī ni᷅ŋ ō bīī mbo̍ chɔ̄ɔ̄mūū ndi̍ nāā wānāā 
ndūāā chūā. 

27Ī wā o̍ kɛ̄ɛ̄sīāā Mɛ̄lɛ̄ka̍a̍ ni᷄ŋ, le̍ mbō hu᷄ŋ chɔ᷅m wānāā ndūāā sūɛ̍i̍ wā he̍ī ī 
vīāŋna᷄ŋ nde̍. Ndu̍yɛ̍, ī wā kɛ̄ɛ̄sīāā ndɔ̄ le̍ mbō chɔ᷄m wāŋndā ka̍āla̍ŋ kpo̍u̍, mɛ̄ɛ̍ 
sūɛ̍i̍ wā he̍ī ī vīāŋna᷄ŋ nde̍ ī chō sūɛ̍i̍ kɛ̍ndɛ̄ kɛ̍ndɛ̄ī bɛ̄ndū yɛ̍. Sūɛ̍i̍ ke̍ŋ ndi̍ yɔ̍nūŋ 
ni̍ māā Ki̍li̍tī cho̍ o̍ yōōmūlā nyālāŋ ni᷄ŋ. Ndu̍yɛ̍, ndu̍ to̍sā ni̍ mī lā wā hɔ̄lte̍ŋ o̍ nɛ̄ī 
le̍ nyɛ̄m kɔ̄ndɔ̄fi̍li̍ŋ bɛ̄ndūŋ nyā chō hūnɔ̄ɔ̄ sɔ̄lā wo̍ŋ. 

28Ŋ̄ dīmu̍l wānā o̍ wānā ā Ki̍li̍tī o̍kɔ̄ɔ̄. Ndu̍yɛ̍, ŋ̄ chō wānā o̍ wānā sīlāā, ndu̍yɛ̍ mi̍ 
ŋ̄ wā wānā o̍ wānā pɛ̍ɛ̍kōo̍ o̍ nɛ̄ī o̍ nɛ̄i̍ kɔ̄l kālu̍ ni̍ŋ. Ŋ̄ chō māchūāā he̍ī tōsāā le̍ 
mī ŋ̄ tōsā mī wāŋndā kpo̍u̍ ā hi᷅ŋ nāā Mɛ̄lɛ̄ka̍ chūā, ndu̍yɛ̍, mā sīmnu᷄ŋ lāka̍a̍so̍ŋ 
o̍ sūɛ̍i̍ Ki̍li̍tīe̍i̍ ni᷄ŋ. 

29Le̍ mī mu᷅ŋ kpo̍u̍ ŋ̍ yɔ̍nu̍ŋ, I̍ cho̍ wa̍llo̍ ō kālā kālā kpo᷅ke̍. I̍ cho̍ fāfa̍la̍a̍ kpe̍e̍kpe̍i̍ 
o̍ wa̍llo̍ ni᷄ŋ ā kpāāyā Mɛ̄lɛ̄ka̍ lūe̍i̍ yā wo̍. 

Kōlo̍sīāŋnda̍ 2 

1I̍ hɛ̍nāŋ nyā wānāā lāāla᷄ŋndā Kōlo̍sīā mī lā sīnā mɛ̄ɛ̍ yā to̍sā wa̍llo̍ ō kālā kālā 
le̍ nyā ā ha̍ā Lāwo̍di̍sīā ā wānāā si̍nā yā le̍ wā fa̍ū yɛ̍. 

2Le̍ sābū yā cho̍ fāfa̍la̍a̍ ho̍ō wo̍ cho̍ ni̍ māā I̍ hɛ̍nāŋ mī lā sɔ̄lā kɔ̄ltā sīmūlāā lāŋ. 
O̍ ko̍ŋ kɔ̍ɔ̍lī, I̍ hɛ̍nāŋ wa᷅ŋndā ha̍ā mā wā dīōmndo̍ ō pīlɛ̍ kpe̍ o̍ kāālāā ni᷄ŋ. Ndu̍yɛ̍, 
I̍ hɛ̍nāŋ ndā mā sɔ̄lā tɔ̄nɔ̄ bɛ̍ndōo̍, ō sīnā pɛ̄ŋgu̍ kpe̍e̍kpe̍i̍ yo̍ ō chūū wānā wo̍. 
Ndu̍yɛ̍ o̍ he̍ī ni᷄ŋ, wāŋndā nɔ̄lā mā sīnā sɔ̄ɔ̍ŋ Mɛ̄lɛ̄ka̍ ndu̍ o̍o̍ māndā mbo̍ vīŋ 
ŋ̄wāŋndā chīe̍e̍ mu̍ŋ ndo̍ŋ, mu̍ŋ yɔ̍nūŋ māā sɔ̄ɔ̍ŋ ā Ki̍li̍tī o̍kɔ̄ɔ̄ ni̍. 

3Ndu̍yɛ̍, ndu̍ Ki̍li̍tī ndu̍ to̍sā ni̍ mī wāŋndā sɔ̄lā nyɛ̄m sūla᷄ŋ Mɛ̄lɛ̄ka̍ŋ kpo̍u̍ ŋ̍ wā 
ŋ̄ vīāŋna᷄ŋ ndo̍ŋ, mu̍ŋ yɔ̍nūŋ ni̍ māā kɔ̄l kālu̍ Mɛ̄lɛ̄ka̍a̍ ā dɛ̍nɛ̍ si̍nāā ndɔ̄ɔ̍. 

4Le̍lāŋ, mī si̍lā nyā, lā chɛ᷅l mī wānā o̍ wānā hu̍i̍ nyā ā dīōmndā yēēlɛ̍i̍la̍ŋ te̍. 

5Mi̍ chē bɛ̍ɛ̍ I̍ cho̍ nyā tɛ̄ɛ̄ŋ mī ŋ̄ wā chāna᷅ŋndo̍ hɔ̄lla̍ ā hɔ̄lla̍ le̍ ni̍, kɛ̍ ndu̍yɛ̍ nyi̍nā 
nūu̍ chō nyā tɛ̄ɛ̄ŋ. Ndu̍yɛ̍, I̍ cho̍ ā kɔ̄l kɛ̄ndɛ̄ bu̍tē le̍ mɛ̄ɛ̍ dīōmndā sīīmi̍āŋndāŋ lā 
chō nyā tɛ̄ɛ̄ŋ, ndu̍yɛ̍ mi̍ lā wā īsīsi̍ nyɛ̍ kɛ̄ndɛ̄ yi̍ ā tīīnda᷄ŋndo̍ nɔ̄ɔ̍ o̍ Ki̍li̍tī ni̍ŋ yɛ̍. 

O̍ sābu̍ Chii̍s̍ū Kil̍it̍īo̍o̍ niŋ᷄ nāā ŋ̄ wā yo̍o̍mū kpe̍e̍kpe̍i ̍ni ̍
6Mɛ̄ɛ̍ nyā dɔ̄ū ni᷅ŋ tīīnda᷄ŋ nyāā o̍ Chi̍i̍sū Ki̍li̍tī ni̍ŋ māā Māsānɔ̄ Mɛ̄lɛ̄ka̍ nyā yɛ̍, 
mɛ̄ɛ̍ kēlālā nyālāŋ lā wā ni̍ko̍ māā wānāā cho̍ o̍ dīōm pīlɛ̍ ni᷄ŋ ā ndu̍. 

7Mɛ̄ɛ̍ yɔ̄mndo̍ lūēī nu̍āā pūūndu᷅ŋ ndɔ᷄ŋ lɛ̄ŋ la̍nda̍ŋ yɛ̍, lā wā ā mɔ̍ɔ̄sa᷅ŋ ā ndu̍ 
le̍nde̍, ndu̍yɛ̍, lā hīo̍u̍ lāchi̍ ā kāālā ndɔ̄lāŋ chūāā le̍nde̍ kpe̍e̍kpe̍i̍. Lā hīo̍u̍ lāchi̍ ā 
wāā ā dīāllūŋ kālā o̍ tīīnda᷄ŋ nyā nɔ̄ o̍ ndu̍ ni̍ŋ ndo̍. Pɛ̄ɛ̄kū nyā sɔ̄lā wo̍ ndu̍ cho̍ 
ho̍ō ni̍. Lā wā Mɛ̍lɛ̄kā ba̍li̍kāā yīlɔ̄ɔ̍ ta̍u̍ ta̍u̍. 

8Wāŋndā ā pūm ā chō kēī wāŋndā kɔ̄l kālu̍ īwāna̍ chi̍e̍e̍ya̍a̍ pɛ̄ɛ̄kōo̍, o̍ nɔ̍ tɔ̍nɔ̄ o̍ 
tɔ̄nɔ̄ le̍ni̍ŋ te̍ wo̍. Hūīyo̍ ko̍ni̍ pɛ̄ɛ̄kū kōŋ ndu̍ hu̍ī wānā ni̍. Le̍lāŋ, lā chɛ᷅l mī wānā 
o̍ wānā to̍sā mī lā sīmnu᷄ŋ wānāā wāā o̍ lākpɛ̍ɛ̍ o̍ pɛ̄ɛ̄kū wāā le̍nde̍ bɛ̍ŋgu̍ le̍. Ō 
cho̍ pɛ̍ɛ̄ku̍ fu̍lā o̍ Ki̍li̍tī lo̍ le̍. Pɛ̄ɛ̄kū ndā sɔ̄lā fi̍nyāā ndāā māmāā o̍ bā ā nyi̍nāā 
wɔ̄ɔ̍ŋāā cho̍ chōo̍ cho̍o̍ mā wā māsāā wā o̍ cho̍ ni̍. 

9Kāni̍ fo̍ndōle̍, hūnɔ̄ɔ̄ Ki̍li̍tī hi᷅ŋ o̍ īwāna̍ chi̍e̍e̍ya̍ wo̍, Mɛ̄lɛ̄ka̍yɛ̍i̍ kpo̍u̍ ī wā o̍ ndu̍ 
ni̍ŋ. 

10Ndu̍yɛ̍, le̍ chō nyā chō o̍ dīōm pīlɔ̍ɔ̍ ni᷄ŋ ā ndu̍ Ki̍li̍tī wo̍, le̍ sābū kōŋ Mɛ̄lɛ̄ka̍ tōsā 
ni̍ mi̍ lā sɔ̄lā yōōmū kpe̍e̍kpe̍i̍yo̍. Ndu̍yɛ̍, nyɛ̄ o̍ nyɛ̍ cho̍ nyi̍nā wɔ̄ɔ̍ŋ mā nɔ̄ 
kpāāyāā, ndu̍yɛ̍, mā wā māā lāmāsā ndā kpo̍u̍ Ki̍li̍tī o̍ bā bɛ̄ŋgu̍ ndā chō ni̍. 

11Bōōndi̍i̍ nyā sīmnu᷄ŋ di̍ōm pīlɛ̍ ā Ki̍li̍tī ve̍, ō wā māā yɔ̄ŋɔ̄ɔ̄ pɛ̍, hīvī chīɛ̄ī kɔ̄ɔ̄līo̍o̍ 
nyā sɔ̄lā ko̍ŋ ni̍. Kɛ̍ ndu̍yɛ̍, hīvī kōŋ ndu̍ ve̍ māā hīvī wāŋndā hīvī wa᷅ŋndā wo̍ le̍. 
Hīvī kōŋ ndu̍ ndu̍ Ki̍li̍tī pi̍lā hi̍vi̍ nyā ndu̍ ni̍, ndu̍ yɔ̍nūŋ ni̍ māā bāŋā o̍ bāŋā nyā 
mbo̍ sōlī nyā o̍ wānā chi̍e̍e̍yɛ̍ī yɔ̄ŋ wɔ̄ɔ̍ŋnde̍ ni̍ŋ ndo̍. 

12Yīŋɔ̄ɔ̄ nyā sɔ̄lā wo̍, ō wā māā yɔ̄ŋɔ̄ɔ̄ pɛ̍, mɛ̄ɛ̍ chɔ̄ ndā chɔ̍ Ki̍li̍ti̍ wo̍, mɛ̄ɛ̍ nyā ndāā 
ndā chɔ̍ chɔ̄ kōŋ ni̍. Ndu̍yɛ̍, ō wā māā yɔ̄ŋɔ̄ɔ̄ pɛ̍, mɛ̄ɛ̍ mīŋgī Mɛ̄lɛ̄ka̍ mīŋgi̍ ndu̍ 
yōōmū wo̍, mɛ̄ɛ̍ nyā ndāā o̍ mi̍ŋgi̍ mīŋgī kōŋ yōōmū ni̍. He̍ī yɔ̄nu̍ŋ sānāā o̍ 
tīīnda᷄ŋ nyā dɔ̄ū o̍ kpāāyā Mɛ̄lɛ̄ka̍a̍ ni᷄ŋ ndo̍, ndu̍ yɔ̍nūŋ ni̍ māā Mɛ̄lɛ̄ka̍ o̍ mi̍ŋgi̍ 
Ki̍li̍ti̍ yōōmū wo̍. 

13Ō wā māā yɔ̄ŋɔ̄ɔ̄ pɛ̍, lā wā māwāā o̍ tāse̍lā ndɔ̄ɔ̍ māā wānāā vīlɛ̍i̍. Kāni̍ fu̍u̍le̍, le̍ 
yɔ̄ŋndā nyāla̍ wɔ̍ɔ̍ŋndāŋ, ndu̍yɛ̍ vɛ̍lɛ̄ le̍ mɛ̄ɛ̍ nyā āā sɔ̍lā wɔ̍ hi̍vī chīɛ̄ī kɔ̄ɔ̄lī Ki̍li̍tī 
hi̍vī wa᷅ŋndā wo̍ le̍ yɛ̍. Ko̍ŋ cho̍ ni̍, nyā āā sɔ̍lā wɔ̍ bāŋa᷄ŋndo̍ o̍ wānā chi̍e̍e̍yɛ̍ī nyɛ̄i̍ 
yɔ̄ŋ wɔ̄ɔ̍ŋnde̍ ni᷄ŋ te̍. Kɛ̍ pɛ̄ŋgo̍o̍ ho̍ō ni᷅ŋ, ō wā māā yɔ̄ŋɔ̄ɔ̄ pɛ̍, mɛ̄ɛ̍ mīŋgī Mɛ̄lɛ̄ka̍ 
mīŋgi̍ Ki̍li̍ti̍ yōōmū wo̍ mɛ̄ɛ̍ nyā ndāā o̍ mi̍ŋgi̍ mīŋgī kōŋ yōōmū ni̍. Mɛ̄lɛ̄ka̍ bīī 
mbo̍ māl nāā le̍ yɔ̄ŋndā nāālā wɔ̍ɔ̍ŋndāŋ kpo̍u̍. 

14Ō ma᷄l sɔ̄ɔ̍ŋ wā ŋ̄ chɔ̄māā nāā chōo̍ mi̍ mu̍ŋ wa᷅ nāā ŋ̄ bīyāā wo̍ŋ. Ndu̍yɛ̍ vɛ̍lɛ̄, 
sāwālā ndɔ̄lā di̍mi̍ māā tē wānā to̍sā sūɛ̍i̍ wāā nu̍āā, ā sūɛ̍i̍ wāā nu̍āā pɛ̍, mɛ̄ɛ̍ ā 
to̍sā yɔ̄ŋ wɔ̄ɔ̍ŋndo̍ lāŋ, mbo̍ fāŋā sāwālā lāŋ. Ō wā māā yɔ̄ŋɔ̄ɔ̄ pɛ̍, ō ba᷄ŋ mābāŋāā 
lāŋ o̍ yɔ̄m sīŋgāfīlāā chōo̍ mbo̍ chīī ā lāŋ. 

15Mi̍ Mɛ̄lɛ̄ka̍ tōsā pīɔ̍m Chi̍i̍sū Ki̍li̍tī vi᷅ o̍ yɔ̄m sīŋgāfīlāā chōo̍ wo̍, mbo̍ pūū kpāāyā 
o̍ kpāāyā cho̍ nyi̍nāā wɔ̄ɔ̍ŋndā o̍ bā, nyi̍nāā nɔ̍ kpāāyāā wā ni̍ ā nyi̍nāā cho̍ māā 
lāmāsā wā. Mbo̍ sōlī ndā fāŋgāa̍ lāchī de᷅ŋ le̍ mī wānā o̍ wānā che᷅ ndā le̍ sīnāā 
māā Ki̍li̍tī so̍li̍ ndā ā chɔ̄ūwo̍. 

16Le̍lāŋ, wānā o̍ wānā do̍ū lɛ̄ nyā sāwā mbō yɔ᷄ŋ māā lā di̍ā ho̍ō le̍, ɔ̄ɔ̄ lā ko᷅l ho̍ō 
ndo̍ō le̍, mī lā hāu̍ bālāŋ lēbɛ̄ŋgu̍ le̍. Sāwālā ndālā yɛ̍ yɛ̍la̍ lāŋ ā pālɛ̍i̍ ndā hɛ̄li̍ o̍ 
wɔ̄sīo̍o̍ ni᷄ŋ le̍ Mɛ̄lɛ̄ka̍ pīɛ̄īyo̍ ve̍ ni̍, ā sāwālāŋ ā chūūŋgi̍āŋndā ndā chūūŋgi̍āŋ ā 
pāŋgi̍i̍ sɛ̍nɛ̄ī ye̍ lāŋ, kɔ̍ bi̍ī ā sāwālāŋ ā pālɛ̍i̍ pɛ̍ŋgīɛ̍i̍ o̍kɔ̄ɔ̄, lāŋ kpo̍u̍, lā lu̍ɛ̍ī o̍ lāŋ 
bɛ̄ŋgu̍ le̍. 

17Sāwālāŋ nda᷅ŋ kpo̍u̍, tē ō wā māā yɔ̄ŋɔ̄ɔ̄ pɛ̍, lā chō māchūāā sɔ̍ŋgɔ̍ nyɛ̄ kpe̍e̍kpe̍i̍ 
ndu̍ o̍o̍ nɔ̍ le̍ hūnɔ̄ɔ̄ yɔ̄nɔ᷄ŋndo̍ wo̍. Ki̍li̍tī ndu̍ cho̍ nyɛ̄ kpe̍e̍kpe̍i̍ yo̍ ni̍. 

18Wānā o̍ wānā pɛ̍ɛ̍ku̍ nyā le̍ tūsi᷄ŋ kɔ̄l chōo̍ wo̍ ndu̍yɛ̍, mbō pɛ̄ɛ̄ku̍ nyā le̍ ki̍i̍la̍a̍ 
Mɛ̄lɛ̄ka̍a̍ sōōlūūwo̍ mī lā chɛ᷄l te̍, yɔ̄ŋi̍ ndā tōsā mī lā fūlā fāndā Mɛ̄lɛ̄ka̍ nɔ̄ le̍ nyā 
wo̍. Wāŋndā ha̍ā, ā bīī pɛ̍ ā dīmu̍l nyā māā ndā cho̍ o̍ nɛ̄ī ni̍, kāni̍ fu̍u̍le̍, le̍ mɛ̄ɛ̍ 
ndā chā sɔ̍ɔ̍ŋ o̍ yi̍lāŋndo̍ ni᷄ŋ yɛ̍, o̍ ko̍ŋ, mā tōl hēēlɔ᷄ŋ fo̍ndōo̍. O̍ wānā chi̍e̍e̍yɛ̍i̍ 
ni᷄ŋ ko̍ni̍ ndā yīyāŋ sɔ̍ɔ̍ŋ ni̍. 

19Wānā wāā le̍nde̍ ō cho̍ wa᷅nā cho̍ ō mɔ̄ɔ̄sa᷅ŋ ā Ki̍li̍tī o̍ cho̍ bōlle̍ŋ ndo̍ le̍. O̍ ndu̍ 
Ki̍li̍tī ni̍ŋ dīāllo̍ŋ fa̍ū ŋ̍ sɔ̍lā nyɛ̍ dīāā ni̍. Ndu̍yɛ̍, o̍ ndu̍ ni̍ŋ bōōndo̍ŋ ā nyɛ̄su̍a̍ŋ o̍ 
dīāllo̍ŋ ŋ̄ chō ŋ̄ bɔ̄ɔ̄ŋīāā ni̍. Ndu̍yɛ̍, mī ŋ̄ hīndū mɛ̄ɛ̍ Mɛ̄lɛ̄ka̍ tōsā ā sābū mī ŋ̄ hīndū 
yɛ̍. 

Lā wa᷅ o̍ kāālā wānāā chie̍̍ēŋnda̍ niŋ᷄ te̍ 
20Tē ī wā pɛ̍ māā wu̍ Ki̍li̍tī vi᷅ wo̍, māā nyā ndā vi᷅ wu̍ ko̍ŋ ni̍, ndu̍yɛ̍ māā he̍ī tōsā 
lā cho̍ lɛ̍ nyi̍nāā wɔ̄ɔ̍ŋāā nɔ̍ kpāāyāā wā o̍ bā bɛ̄ŋgu̍ le̍ pɛ̍, mɛ̄ɛ̍ vɛ᷅ mi̍ lā wā wɔ̄ o̍ 
ka̍āla̍ŋ ni᷄ŋ māā wānāā cho̍ le̍ chi̍e̍ēŋndo̍ ho̍ō wā? Vɛ᷅ mī lā wōū bo᷅lle̍ŋ o̍ sāwālā 
ndālāŋ bɛ̄ŋgu̍? 

21Ā bīī pɛ̍ ā dīmu̍l nyā āā, “Lā nɔ᷅ kpe̍ku̍ o̍ kpe̍ku̍ ā nyɛ̄ dīāā wāā nu̍āā le̍, lā di̍ā 
nyɛ̄ wāā nu̍āā le̍, lā pi̍la᷄ŋ nyɛ̍ dīāā wāā nu̍āā le̍.” 

22Sāwālāŋ nda᷅ŋ kpo̍u̍ lā chō māchūāā ā nyɛ̄ dīāā o̍kɔ̄ɔ̄, o̍ cho̍ ho̍ō tē wāŋndo̍ dē 
dɔ̍ɔ̍ ndu̍ pɛ̍ ō sīmnu᷄ŋ nyɛ᷅ fo̍ndō wo̍. Ndu̍yɛ̍, wāŋndā chīe̍e̍ya̍ pi̍lā kɛ̍ɛ̍si̍a̍a̍ 
sāwālāŋ nda᷅ŋ mā wā wāŋndā lāŋ pɛ̄ɛ̄kōo̍ ni̍. 

23Tē wānā wā o̍ sāwālā ndālāŋ nda᷅ŋ bɛ̄ŋgu̍ pɛ̍, mɛ̄ɛ̍ o̍ nɛ̄i̍ lā chɔ᷅m ndo̍ chōo̍ mā 
pi̍ɛ̍i̍ Mɛ̄lɛ̄ka̍. Ndu̍yɛ̍, sāwālāŋ nda᷅ŋ lā pɛ̄ɛ̄kū wānā tu̍si᷄ŋ kɔ̄l chōo̍ wo̍. O̍ ko̍ŋ kɔ̍ɔ̍lī, 
tē wāŋndo̍ chō o̍ lāŋ bɛ̍ŋgu̍ pɛ̍ mɛ̄ɛ̍ mbō lūe̍i̍ dīāllūŋ ndɔ᷄ŋ mɔ̍nɛ̍i̍. Wānā che᷅ sɔ̄ɔ̍ŋ 
mu᷅ŋ ki̍nɛ̍i̍ pɛ̍, nu̍āā ŋ̄ yɔ̄ŋ āā kɔ̄l kālu̍ bɛ̍ndōo̍ pi̍lā cho̍ o̍ sāwālāŋ nda᷅ŋ ni᷄ŋ ni̍. Kɛ̍ 

ndu̍yɛ̍, nyɛ̄ o̍ nyɛ̄ kɛ̄ndɛ̄ bɛ̍ɛ̍ cho̍ o̍ lāŋ ni̍ŋ o̍ to̍sā mī wāŋndo̍ nɔ̄lā mbō tīu̍ kɔ̄l 
ndɔ̄ɔ̍ bā ā yēēmāŋ dīāllūŋ ndɔ᷄ŋ o̍kɔ̄ɔ̄ le̍. 

Kōlo̍sīāŋnda̍ 3 

1Tē ō wā māā yɔ̄ŋɔ̄ɔ̄ pɛ̍, mīŋgī Mɛ̄lɛ̄ka̍ mīŋgi̍ Ki̍li̍ti̍ yōōmū wo̍ nyā ndā o̍ mi̍ŋgi̍ 
mīŋgī kōŋ yōōmū ni̍. Mɛ̄ɛ̍ le̍ sābū kōŋ, lā lāndu̍ŋ kɔ̍l le̍ nyɛ̄m wāā ɛ̄chɛ̍nɛ̄. Lo̍ŋ 
Ki̍li̍tī cho̍ īchāli̍ o̍ kpe̍ŋgbe̍i̍ lēmāsāa̍ chōo̍ o̍ fo̍ndāŋ lēbɛ̄ɛ̄ bɛ̄ndōo̍ o̍ bā kɛ̄ndɛ̍ 
Mɛ̄lɛ̄ka̍a̍ chōo̍ ni̍. 

2Nyɔ̄ɔ̍ŋ ɛ̄chɛ̍nɛ̄ ā mu̍ŋ nyā nɔ̄ ni̍ mī lā wā yīya᷄ŋndo̍, ō cho̍ ā nyɛ̄m wāā chi̍e̍ēŋ nāŋ 
te̍. 

3Kāni̍ fu̍u̍le̍, tē ō wā māā yɔ̄ŋɔ̄ɔ̄ pɛ̍, nyā chō ni᷅ŋ māchūāā wānāā vi᷅ ni᷅ŋ. Yōōmūlā 
kpe̍e̍kpe̍i̍la̍ nyā nɔ̄ lāŋ wāŋndā ā nɔ̍lā wɔ̍ mā chē lāŋ te̍. Kāni̍ fo̍ndōle̍, yōōmūlā 
nyālāŋ lā chō wɔ̄ Ki̍li̍tī o̍ bā lā vīāŋāā nāā o̍ cho̍ o̍ māsāle̍ Mɛ̄lɛ̄ka̍le̍ŋ ni᷄ŋ ndā. 

4Ki̍li̍ti̍ cho̍ yōōmū nyā kpe̍e̍kpe̍i̍yo̍ ni̍. Ndu̍yɛ̍, bōōndi̍i̍ Ki̍li̍tī cho̍ ndu̍ pi̍lā chɔ̄m 
mī wāŋndā chē ndu̍ ve̍, bōōndi̍i̍ ke̍ŋ nyā bɛ̍ɛ̍ nyā chō wā ā chɔ̄māā ā ndu̍ lātu̍lu̍ 
o̍ nāŋɔ̄ɔ̍ ni᷄ŋ ni̍. 

Wānā chie̍̍e̍yɛi̍̄ pāāndūe̍i ̍ā wānā chie̍̍e̍yɛi̍̄ sɛn̄ɛī̄ye̍ 
5Le̍lāŋ, lā sōli̍ ni̍ko̍ ba᷅la̍ŋ po̍ o̍ yēēmāŋ wānāā cho̍ le̍ chi̍e̍ēŋndo̍ ho̍ō wā ā nɔ̄ wo̍ŋ 
ni᷄ŋ. Mu̍ŋ cho̍ ni̍, sūūndāa̍ nyā wānā nyā cho̍ o̍ nɔ̄ ni̍ŋ te̍ wo̍, nīīlū nɔ̄ɔ̄lɛ̍i̍yo̍, yēēmɛ̍i̍ 
su̍u̍ndɛ̍i̍ bɛ̍ndūe̍i̍ nɔ̄ɔ̍, yēēmɛ̍i̍ le̍ dɛ̍nɛ̍ wɔ̍ɔ̍ŋndo̍ tōsāā, ā hɔ̄lte̍ŋ lūɛ̄īyɔ̄ɔ̍ o̍ nyɔ̄ɔ̍ŋ. 
Hɔ̄lte̍ŋ lūɛ̄īyɔ̄ɔ̍ o̍ nyɔ̄ɔ̍ŋ, sōōlu̍u̍la̍ŋ nɔ̄ɔ̍ lā ti᷄ŋ lā cho̍ lāŋ ni̍. 

6Le̍ sɔ̄ɔ̍ŋ wɔ̍ɔ̍ŋ wāā nu̍āā, Mɛ̄lɛ̄ka̍ chō ā tu̍mbo̍o̍ ā wāŋndā ndu̍yɛ̍, mbo̍ wā ndā 
hūnɔ̄ɔ̄ dɛ̍nɛ̍ pālāā tūsī chōo̍ ni̍. 

7Nyā bɛ̍ɛ̍ sɔ̄ɔ̍ŋ wāā le̍nde̍ nyā wā tōsāā o̍ yōōmū pāāndū nyā wā ni᷄ŋ ndo̍ ni̍. 

8Kɛ̍ ndu̍yɛ̍, pɛ̄ŋgo̍o̍ ho̍ō ni᷅ŋ lā nɔ̄ mī lā sōli̍ bālāŋ po̍ o̍ sɔ̄ɔ̍ŋ wāā nu̍āā ni᷄ŋ. Mu̍ŋ 
cho̍ ni̍, tu̍mbe̍la̍ŋ, kɔ̄l tūūwo̍, nīīlū yɛ̄lē tūlāā, wāŋndo̍ dīōlā wɔ̄ɔ̍ŋndāŋ kēēlāā, ā 
dīōmndā nɔ̄ɔ̄lɛ̍i̍la̍ŋ dīmīo̍o̍. 

9Lā di᷅mu̍la᷅ŋ cho̍ōla̍ŋ te̍, kāni̍ fu̍u̍le̍, lā chīi̍ ni᷅ŋ fe̍u̍ ā wānā chi̍e̍e̍yɛ̍ī pāāndūe̍i̍, ā 
sɔ̄ɔ̍ŋ ndi̍ i̍i̍ to̍sā wo̍ŋ. 

10Wānā chi̍e̍e̍yɛ̍ī sɛ̄nɛ̄īye̍ nyā nɔ̄ ni᷅ŋ ni̍. Ndu̍yɛ̍, Mɛ̄lɛ̄ka̍ to̍o̍si̍āā ndi̍ ni̍. Ō chō 
hīōūwɔ̄ɔ̍ lāchī ā tōsāā mī wānā chi̍e̍e̍yɛ̍ī sɛ̄nɛ̄īye̍ he̍ī ī chɔ̄ɔ̄lu̍ wā māā ndu̍ pi̍lā, le̍ 
mbō lo̍ o̍ ko̍ŋ mbō tōsā mī lā sīnā ndu̍ kɛ̍sɛ̍ kɛ̍sɛ̍. 

11Le̍ sūɛ̍i̍ Mɛ̄lɛ̄ka̍ tōsā he̍ī ye̍, yɛ̍ yɛ̍ bɛ̍ɛ̍ cho̍ lɛ̍ Chu̍ūwa̍ tɛ̄ɛ̄ŋ ndā wānāā cho̍ ā 
Chu̍ū le̍ wā le̍. Wānāā hi̍vī chu̍a̍u̍wāā ndāā o̍ chīɛ̄ī kɔ̄ɔ̄lī wā ni̍, wānāā hi̍vī bɛ̍ɛ̍ le̍ 
wā ni̍, wānāā kāālā che᷅le̍ŋnda̍ ni̍, kāālā cho̍ la̍nda̍ŋ ndāŋ ni̍, ō wā lāchɛ̍ ni̍, kāŋ 
kpo̍u̍, yɛ̍ yɛ̍ bɛ̍ɛ̍ cho̍ ndā tɛ̄ɛ̄ŋ te̍. O̍ he̍ī ni᷄ŋ, Ki̍li̍tī ko̍ cho̍ sūɛ̍i̍ le̍bo᷅lle̍ ni̍. Ndu̍yɛ̍, 
ndu̍ cho̍ o̍ yōōmūlā nyālāŋ ni᷄ŋ kpo̍u̍ ni̍. 

12Nyā cho̍ wānāā Mɛ̄lɛ̄ka̍ hɛ̄li̍ le̍ wāā wānāā ndɔ̄ wā ni̍. Wānāā cho̍ le̍ Mɛ̄lɛ̄ka̍ wā 
nyā chō ni̍, ndu̍yɛ̍, ō kāālā nyā tāu̍. Le̍lāŋ, sɔ̄ɔ̍ŋ nyā nɔ̄ mī lā tōsā ni᷅ŋ ndo̍ŋ mu̍ŋ 
cho̍ mu᷅ŋ ni̍, nyīɛ̍ɛ̍ye̍ nɔ̄ɔ̍, ā kɛ̄ndɛ̄i̍, ā wāā wānā tu̍sīa̍ŋ, ā wāā wānā chāā ŋ̍wāŋ 
bīyɔ̄ɔ̍, ā wāā wānā bi̍u̍wa᷄ŋ. 

13Lā bīūwa᷅ŋ ve᷅llāā vēllē. Ndu̍yɛ̍, tē ō wā pɛ̍ mī chāāŋ nūm yɔ̍ŋ nu̍m īsɔ̄ɔ̍, mɛ̄ɛ̍ 
māl ndu̍ le̍ sūɛ̍i̍ wɔ̍ɔ̍ŋ o̍ to̍sāl nu̍m ke̍ŋ nde̍. Lā nɔ̄ mī lā mālna᷅ŋ ve᷅llāā vēllē mɛ̄ɛ̍ 
Māsānɔ̄ɔ̍ Mɛ̄lɛ̄ka̍ ma᷄l nyā le̍ yɔ̄ŋndā nyāla̍ wɔ̍ɔ̍ŋndāŋ yɛ̍. 

14O̍ ko̍ŋ kɔ̍ɔ̍lī, sūɛ̍i̍ le̍bo̍līī nyā nɔ̄ mī lā tōsā ve̍ cho̍ ni̍, lā nɔ̍ kāālāā nyā o̍ lākɔ̄l. 
Kāālā kɛ̄ndɛ̄la̍ŋ nda᷅ŋ ki̍nɛ̍i̍ kāālāā ndu̍ mɔ̍ɔ̍sā lāŋ ni̍ mī nyɛ̄ o̍ nyɛ̄ bɛ̄ndā nyɛ̄ 
kɛ̄ndɛ̍ī. 

15Kɔ̄l nyūlū Ki̍li̍tī yɔ̍ŋgū wo̍ ndu̍ nɔ̍ ni̍ mbō chɔ᷄m nyā o̍ kɔ̄ltā nyālāŋ ni᷄ŋ nyɛ̍ 
bɛ̍ndā le̍ tōsāā wo̍. Mɛ̄lɛ̄ka̍ vēēlu̍ nyā ma̍ve̍e̍lāā le̍ mī lā sɔ̄lā kɔ̄l nyūlōo̍ ho̍ō māā 
wānāā cho̍ o̍ dīāllūŋ pīlɔ̍ŋ ni᷄ŋ ndā. Ndu̍yɛ̍ o̍ ko̍ŋ kɔ̍ɔ̍lī, lā nɔ̄ mī lā me᷄l Mɛ̄lɛ̄ka̍ 
bāli̍ka̍ le̍ nyɛ̄ o̍ to̍sā le̍ nyā wo̍. 

16O̍ ko̍ŋ kɔ̍ɔ̍lī, yōōŋgōo̍ ā Ki̍li̍tī o̍kɔ̄ɔ̄ ō nɔ̄ mbō lūɛ̄ī o̍ kɔ̄ltā nyālāŋ ni᷄ŋ nyɛ̍ kɛ̄ndɛ̄ 
kpe̍e̍kpe̍i̍. Ndu̍yɛ̍, lā pɛ̄ɛ̄ka᷅ŋ ve᷅llāā vēllē mī lā sīīli̍āŋ o̍ nɛ̄ī o̍ nɛ̄i̍ kɔ̄l kālu̍ ni̍ŋ. O̍ 
ko̍ŋ kɔ̍ɔ̍lī, lā sōli̍ cho̍ndu̍ŋ cho̍ o̍ Yāu̍ Ŋ̄chōndu̍ Mɛ̄lɛ̄ka̍a̍ ni᷄ŋ ndo̍ŋ, ā chōndo̍ŋ ā 
Chi̍i̍sū o̍kɔ̄ɔ̄, ā chōndu̍ŋ Nyi̍nā Mɛ̄lɛ̄ka̍a̍ dūāū nyā o̍ lākɔ̄l lo̍ŋ. Lā me᷄l Mɛ̍lɛ̄kā 
bāli̍ka̍ o̍ chōndo̍ŋ ni᷄ŋ ā kɔ̄ltā nyālāŋ kpo̍u̍. 

17Nyɛ̄ o̍ nyɛ̄ nyā wā dīmī kɛ̄lɛ̄ŋgāā mī lā wā ndu̍ tōsā pɛ̍, lā tōsā ndu̍ māā bu̍ɛ̍īyāā 
Māsānɔ̄ɔ̍ Chi̍i̍sū, ndu̍yɛ̍, mī lā me᷄l Mɛ̍lɛ̄kā fi̍nyā nāā bāli̍ka̍ sānāā o̍ Chi̍i̍sū ni̍ŋ. 

Sīlālāŋ le̍ wānāā lāāla᷄ŋndā 
18Nyā lāāndūāā, lā tūe̍i̍ pi̍a̍a̍ndāā nyāā dīōm. Kāni̍ fo̍ndōle̍, nyɛ̍ bɛ̍ndā nūm wānā 
lāāla᷄ŋndo̍ mā to̍sā wo̍ ndu̍ cho̍ ho̍ō ni̍. 

19Nyā pīāāndūāā yɛ̄, lā kāālā lāāndāā nyāā. Ndu̍yɛ̍, lā wa᷅ ŋu̍āsū ŋūāsū ā ndā le̍. 

20Nyā chūāūwa̍, lā tūe̍i̍ wānāā ve̍lū nyā wā dīōm o̍ īsɔ̄ɔ̍ o̍ īsɔ̄ɔ̍ ni̍ŋ, kāni̍ fo̍ndōle̍, 
he̍ī ī nɛ̄ŋī Māsānɔ̄ɔ̍ Mɛ̄lɛ̄ka̍ kɔ̄l. 

21Nyā fi̍nyāā yɛ̄, lā bi̍ī chūāūwāā nyāā bīyɔ̄ɔ̄ wɔ̄ɔ̍ŋ te̍, kāni̍ fo̍ndōle̍, ko̍ŋ to̍sā mā 
tāmbu̍ kɔ̄l. 

22Nyā cho̍ yɛ̄ chīāā wā, lā tūe̍i̍ wānāā nyā chō o̍ bā wā dīōm o̍ īsɔ̄ɔ̍ o̍ īsɔ̄ɔ̍ ni̍ŋ. Kɛ̍, 
ō wa᷅ ko̍ bo̍o̍ndi̍i̍ ndā wā o̍ hɔ̄lndɔ̄ ndu̍yɛ̍, mi̍ lā yēēmā le̍ mā chāndu̍ nyā ve̍ le̍. Le̍ 
te̍le̍ŋ o̍ te̍le̍ŋ lā tōsā wa̍llo̍ ā kɔ̄l kpo̍u̍. O̍ ko̍ŋ kɔ̍ɔ̍lī, lā tōsā ndu̍ le̍ bɛ̄ɛ̄le̍ nyā nɔ̄ le̍ 
Māsānɔ̄ɔ̍ Mɛ̄lɛ̄ka̍ le̍ŋ. 

23Wāli̍ o̍ wāli̍ nyā wā tōsā pɛ̍, lā tōsā ndu̍ ā kɔ̄l kpo̍u̍. Lā tōsā ndu̍ nu̍āā ŋ̄ chā āā 
le̍ Māsānɔ̄ɔ̍ Mɛ̄lɛ̄ka̍ nyā chō ndu̍ tōsāā ni̍. Lā to̍sā ndu̍ māā le̍ wānā chi̍e̍e̍ su̍e̍e̍ le̍. 

24Lā sīnā pɛ̍ŋgu̍ māā Māsānɔ̄ɔ̍ Mɛ̄lɛ̄ka̍ chō hūnɔ̄ɔ̄ nyā fāndā. Nyɛ̄ o̍ chu̍e̍l wānāā 
ndūāā būŋgɛ̄i̍ le̍ ndā kīo̍o̍ wo̍, lā chō ndu̍ sɔ̄lā. Ki̍li̍tī ndu̍ cho̍ Māsānɔ̍ nyā chō 
wa̍llo̍ le̍ ndu̍ kpe̍e̍kpe̍i̍ yo̍ ni̍. 

25Wānā o̍ wānā to̍sā ī wɔ̄ɔ̍ŋnde̍ pɛ̍, wānā ko̍ŋ chō hūnɔ̄ɔ̄ pāāwāā chūā le̍ sūɛ̍i̍ 
wɔ̍ɔ̍ŋ o̍ to̍sā ve̍. Mɛ̄lɛ̄ka̍ ndu̍ nɔ̍ hɛ̍lī le̍. 

Kōlo̍sīāŋnda̍ 4 

1Nyā nɔ̍ chīāā o̍ lābā wā, lā bīi̍ chi̍a̍ā nyāā ō kɛ̄ndɛ̄, ndu̍yɛ̍, mī lā tōsā o̍ cho̍ sākpō 
le̍ ndā wo̍. Lā kɛ̄si̍ŋ o̍ kɔ̄l māā nyā bɛ̍ɛ̍ wānā cho̍ ɛ̄chɛ̍nɛ̄ mi̍ lā wā ndu̍ o̍ bā bɛ̄ŋgu̍. 

Sīlālāŋ chɔɔ̄l̄ōo̍ 
2Lā wā Mɛ̍lɛ̄kā pīɛ̄īyo̍ le̍ pɛ̄ŋgu̍ o̍ pɛ̄ŋgu̍. Tē lā wā Mɛ̄lɛ̄ka̍ pīɛ̄īyo̍ pɛ̍, kɔ̄llo̍ ō wā 
nyā nyɛ̄ kɛ̄ndɛ̄ kɛ̍ndɛ̍ī o̍ nyɛ̄ nyā chō ndu̍ dīmūllo̍ wo̍. Ndu̍yɛ̍, lā wā ndu̍ ba̍li̍kāā 
mēllo̍ o̍ pīɛ̄īlē nyāle̍ŋ ni᷄ŋ. 

3Nāā bɛ̍ɛ̍ lā wā Mɛ̍lɛ̄kā pīɛ̄īyo̍ le̍ nāā. Lā pīɛ̍i̍ Mɛ̍lɛ̄kā māā mbō kūmbu̍l nāā nɛ̄īyo̍ 
le̍ mī ŋ̄ dīmu̍l wāŋndā yōōŋgū ndɔ̄ɔ̍. Lā pīɛ̍i̍ le̍ nāā le̍ mī ŋ̄ chɔ᷄m wāŋndā sɔ̄ɔ̍ŋ wā 
ŋ̄ vīāŋna᷄ŋ ā Ki̍li̍tī o̍kɔ̄ɔ̄ wo̍ŋ. Kāni̍ fo̍ndōle̍, le̍ yōōŋgōo̍ ho̍ō yā cho̍ o̍ bīyɔ̄ɔ̍ ni᷄ŋ ni̍. 

4Lā pīɛ̍i̍ Mɛ̍lɛ̄kā le̍ yā le̍ mɛ̄ɛ̍ yā I̍ nɔ̍lā mī di̍mu̍l wāŋndā yōōŋgōo̍ ho̍ō wa̍la̍ŋ, mɛ̄ɛ̍ 
yā I̍ nɔ̍ kūēē mī di̍mu̍l ndā ndu̍ yɛ̍. 

5Ndu̍yɛ̍ o̍ ko̍ŋ kɔ̍ɔ̍lī, lā nɔ̍ tāāsi̍o̍o̍ ā mɛ̄ɛ̍ nyā tōsā sɔ̍ɔ̍ŋ nāā wānāā cho̍ wānāā 
lāāla᷄ŋ te̍ wā chūā yɛ̍. Ībōōndu̍ o̍ ībōōndu̍ nyā sāālu̍ŋ fo̍ndāa̍ le̍ wānā cho̍ wānā 
lāāla᷄ŋ te̍ wo̍ īsɔ̄ɔ̍ chɔ᷅m ā yōōŋgu̍ Mɛ̄lɛ̄ka̍a̍ o̍kɔ̄ɔ̄ pɛ̍, lā chɔ᷄m ndu̍. 

6Ndu̍yɛ̍, mɛ̄ɛ̍ wānā chɔ᷅m wa᷅ŋndo̍ sūɛ̍i̍ mbō hīni̍ kɔ̄l, o̍ ko̍ŋ kɔ̍ɔ̍lī, mī yēēmɛ̍i̍ ī bīī 
ndu̍ yɛ̍ le̍nde̍ nyā sōo̍ ni̍. Tē wānā o̍ wānā nyu̍nā nyā īsɔ̄ɔ̍ o̍ īsɔ̄ɔ̍ pɛ̍, lā sīnā mɛ̄ɛ̍ 
nyā mūlī ndu̍ dīōm mbō wā sākpō yɛ̍. 

Yīlɔɔ̄ ̄Pɔɔ̍ ̄mɛɛ̍l̍ū yɔŋ̄ ndo̍ 
7I̍ cho̍ chāāŋ nāā Ti̍chi̍kɔ̄ɔ̍ vīōmɔ̄ɔ̄ nāā nyā chūā. Chāāŋ nāā wānā lāāla᷄ŋndo̍, ō 
nāā ŋ̄ kāālā mi̍ ŋ̄ wā wāli̍ Māsānɔ̄ɔ̍ Mɛ̄lɛ̄ka̍a̍ nāā ndāā wo̍ o̍ cho̍ ni̍. Ndu̍yɛ̍, ō chō 
wānā wāli̍ sākpō. Tē ō kūɛ̄ pɛ̍ ō chō lākɔ̄ nyā ko̍na̍ do̍o̍nɔ᷄ŋ ā yā o̍kɔ̄ɔ̄. 

8Sābū nāā ŋ̄ chō ndu̍ vīōmɔ̄ɔ̄ wo̍ cho̍ ni̍ māā, tē ō kūɛ̄ pɛ̍, ō kɔ̍ do̍o̍nu᷄ŋ nyā ko̍na̍ 
ā nāā o̍kɔ̄ɔ̄, ndu̍yɛ̍, ō dɛ̄ɛ̄ni̍a̍a̍ nyā kɔ̄lta̍ŋ. 

9Tɔ̄nɔ̄ɔ̍ chāāŋ nyā, ō nyā chō o̍ ku̍ndā pīlɔ̍ɔ̍ chōo̍ nyā ndāā wo̍, ndā Ti̍chi̍kɔ̄ɔ̍ cho̍ 
hūnɔ̄ɔ̍ ni̍. Chāāŋ nāā wānā lāāla᷄ŋndo̍ ō nāā ŋ̄ kāālā wo̍ o̍ cho̍ ni̍. Ndu̍yɛ̍ ō chō 
wānā sākpō. Tē pūāā ha̍ā ā kūɛ̄ pɛ̍, ā chō nyā lākɔ̄ ko̍na̍ do̍o̍nɔ᷄ŋ ā nyɛ̄ o̍ nyɛ̍ yɔ̍nu̍ŋ 
ā nānu᷄ŋ o̍kɔ̄ɔ̄. 

10Ālu̍i̍ta̍kɔ̄ɔ̄, ō nāā ŋ̄ chō o̍ bīyɔ̄ɔ̍ ni᷄ŋ lātu̍lu̍ nāā ndu̍ wo̍, ō yi᷄l nyā. Ma̍kī bɛ̍ɛ̍ ō yi᷄l 
nyā, ndu̍ yɔ̍nūŋ ni̍ māā Ba̍a̍na̍bāā po̍ fi̍nyā ndɔ̄ pɔ̍mbɔ̄ɔ̍ wo̍. I̍ di̍mu̍l nyā ni᷅ŋ 

pāāndū ā Ma̍kī o̍kɔ̄ɔ̄, māā pɛ̄ŋgu̍ o̍ pɛ̄ŋgu̍ o̍ ko̍māl nyā pɛ̍, lā bīi̍ ndu̍ nyɛ̄ kɛ̄ndɛ̄ 
kɛ̍ndɛ̍ī. 

11Chɔ̄ɔ̍sūāā, ō ndā vēēlū vɛ̍lɛ̄ āā, Chɔ̍si̍tɔ̄ɔ̄ wo̍, ndu̍ bɛ̍ɛ̍ ō yi᷄l nyā. Pūāā ha̍ā ndā 
ko̍ni̍ cho̍ Chu̍ūwa̍, ā cho̍ wa̍llo̍ ā yā lātu̍lu̍ le̍ tōsāā mī Mɛ̄lɛ̄ka̍ ō wā māsāā 
ŋ̄wāŋndā chīe̍e̍ cho̍o̍ wā ni̍. Pūāā ha̍ā ā mālā yā bɔ̄ɔ̍ ta̍u̍ ta̍u̍. 

12Ɛ̄pāfu̍lɔ̄ɔ̄, bu̍ɛ̍i̍ Chi̍i̍sū Ki̍li̍tīo̍o̍ ō nyā chō nyā ndāā o̍ ku̍ndā pīlɔ̍ɔ̍ chōo̍ wo̍, ndu̍ 
bɛ̍ɛ̍ ō yi᷄l nyā. Le̍ pɛ̄ŋgu̍ o̍ pɛ̄ŋgu̍ ō chō Mɛ̄lɛ̄ka̍ pīɛ̄īyo̍ le̍ nyā ā kɔ̄l kpo̍u̍. Ō chō 
Mɛ̄lɛ̄ka̍ pīɛ̄īyo̍ māā mī lā lo̍ o̍ ko̍ŋ, mī lā si᷄m yi̍ ā dīāllūŋ kālā mī lā sīmnu᷄ŋ 
lāka̍a̍so̍ŋ. Ndu̍yɛ̍, ō chō pīɛ̄īle̍ŋ māā kīīsa᷄ŋ o̍ kīīsa᷄ŋ o̍ wa᷅ nyā o̍ lākɔ̄l ā lāāla᷄ŋ nyāā 
o̍kɔ̄ɔ̄ le̍, ndu̍yɛ̍, māā mī lā tōsā nyɛ̄ o̍ nyɛ̄ fe̍e̍ Mɛ̄lɛ̄ka̍ hɛ̄nāŋ nyā le̍ tōsāā. 

13Yā Pɔ̍ɔ̄ bɛ̍ɛ̍ I̍ nɔ̍lā mī tɛ̍ndā ndi̍ māā lēse̍ī, mɛ̄ɛ̍ kpɛ̍ Ɛ̄pāfu̍lɔ̄ɔ̄ to̍sā wa̍llo̍ ō kālā 
kālā le̍ nyā, ā le̍ wānāā lāāla᷄ŋndā Lāwo̍di̍sīā, ā ha̍ā Hīɛ̄lu̍a̍po̍līī chi̍e̍e̍ yɛ̍. 

14Chāāŋ nāā kāālāā Lu̍kū, o̍ cho̍ wāna̍ chi̍ɔ̍ū wa᷅ŋnda̍ wo̍, ndā De̍ma̍sī, ā yi᷄l nyā. 

15Lā yi᷄l nāā chāāŋāā nāā wānāā lāāla᷄ŋndā Lāwo̍di̍sīā chi̍e̍e̍. Lā yi᷄l ye̍mā nāā 
Ni̍mi̍fāā, ā wānāā lāāla᷄ŋndā ā chu̍ūŋgi̍āŋ o̍ ndu̍ lo̍ chi̍ɛ̍ī ni̍ŋ ndā. 

16Tē lā chīi̍ lāwāā o̍ yāu̍wo̍ ho̍ō ni᷄ŋ to̍fā pɛ̍, mɛ̄ɛ̍ lā tōsā ā sābū mā to̍mbo̍la̍ ndu̍ 
vɛ̄lɛ̄ ku̍ndā wānāā lāāla᷄ŋndā Lāwo̍di̍sīā o̍ hɔ̄l. Ndu̍yɛ̍, yāu̍ nāā ŋ̄ yɔ᷄ŋ vɛ̄lɛ̄ o̍ wānāā 
lāāla᷄ŋndā lo̍ Lāwo̍di̍sīā mā wā nyā ndu̍ yɔ̄ŋ ndo̍, ndu̍ bɛ̍ɛ̍ lā to̍mbo̍la̍ ndu̍ wānāā 
lāāla᷄ŋndā o̍ hɔ̄l Kōlo̍sīā. 

17Lā dīmu̍l A̍ki̍pɔ̄ɔ̄ māā ō sīo̍u̍ wāli̍ Māsānɔ̄ɔ̍ Mɛ̄lɛ̄ka̍a̍, ō ndā ke̍ ndu̍ le̍ tōsāā wo̍. 

18Yā Pɔ̍ɔ̄ pi̍lā cho̍ ni᷅ŋ yīlɔ̄ɔ̍ ho̍ō pōōnyīāā ni̍. I̍ yi̍l nyā lāpi̍. Lā lōōnu̍ŋ māā I̍ cho̍ o̍ 
bīyɔ̄ɔ̍ ni᷄ŋ. Mbɔ̄ Mɛ̄lɛ̄ka̍ yīyāŋ nyā chōo̍ fɔ̍. 

Tɛ̄sālo̍nīāŋ Tāso̍o̍ 

Tɛ̄sālo̍nīāŋ Tāso̍o̍ 1 

1Yā Pɔ̍ɔ̄, ā Sa̍i̍lɔ̄ɔ̄, ā Ti̍mo̍tī, nāā ŋ̍ cho̍ yāu̍wo̍ ho̍ō pōōnyīāā ni̍. 

Ŋ̄ chō ndu̍ pōōnyīāā nāā nyā ku̍ndā wānāā lāāla᷄ŋndā chūā Tɛ̄sālōnāi̍kā chi̍e̍e̍, 
nyā yɔ̍nūŋ ni̍ māā Mɛ̄lɛ̄ka̍ Fi̍nyā nāā ā Māsānɔ̄ɔ̍ Chi̍i̍sū Ki̍li̍tī wānāā ndūāā. I̍ cho̍ 
pīɛ̄īle̍ŋ māā Mɛ̄lɛ̄ka̍ yīyāŋ nyā chōo̍ ndu̍yɛ̍, mbō ke̍ nyā kɔ̄l nyūlōo̍ fɔ̍. 

A̍ Mɛɛ̄ ̍Tɛs̄ālo̍nīāŋndā chɔm᷄ tīīnda᷄ŋ ndā nɔ ̄o̍ Mɛl̄ɛk̄a̍ niŋ᷄ ndo̍ yɛ ̍o̍kɔɔ̄ ̄
2Pɛ̄ŋgu̍ o̍ pɛ̄ŋgu̍ tē ŋ̄ wā Mɛ̄lɛ̄ka̍ pīɛ̄īyo̍ pɛ̍, mɛ̄ɛ̍ mī ŋ̄ pīɛ̍i̍ le̍ nyā. Ndu̍yɛ̍, le̍ pɛ̄ŋgu̍ 
o̍ pɛ̄ŋgu̍, ŋ̄ chō Mɛ̄lɛ̄ka̍ ba̍li̍kāā mēllo̍ le̍ nyā kpo̍u̍. 

3Tē ŋ̄ wā Mɛ̄lɛ̄ka̍ Fi̍nyā nāā pīɛ̄īyo̍ pɛ̍, mɛ̄ɛ̍ mī ŋ̄ pɛ̄l nyā dīōla̍ŋ, ā mɛ̄ɛ̍ nyā chɔ᷄m 
tīīnda᷄ŋ nyā nɔ̄ o̍ Mɛ̄lɛ̄ka̍ ni᷄ŋ ndo̍, sānāā o̍ kāālā nyālāŋ ni᷄ŋ yɛ̍. Ndu̍yɛ̍, mɛ̄ɛ̍ mī ŋ̄ 
chɔ᷄m ā wāli̍ nyā chō tōsāā le̍ kāālā nyā nɔ̄ o̍ lākɔ̄l lo̍ o̍kɔ̄ɔ̄, vɛ̄lɛ̄ ā mɛ̄ɛ̍ nyā nɔ̄ 
hɔ̄lte̍ŋ o̍ Māsānɔ̄ɔ̍ Chi̍i̍sū Ki̍li̍tī lo̍ nyɛ̍ kɛ̄ndɛ̄ chi̍ŋ yɛ̍. 

4Chāāŋāā nāā, ŋ̄ sīnā māā Mɛ̄lɛ̄ka̍ kāālā nyā, ndu̍yɛ̍, mbo̍ hɛ̄lī nyā le̍ wāā wānāā 
ndɔ̄. 

5Kāni̍ fu̍u̍le̍, dīmūl nāā ŋ̄ dīmu̍l nyā Yōōŋgū Kɛ̄ndɛ̍ Mɛ̄lɛ̄ka̍a̍ wo̍, ō ve̍ ā sōndō 
ko̍ni̍ le̍ nāā ŋ̄ dīmu̍l nyā ndu̍ le̍. Mi̍ ŋ̄ chɔ̄m nyā sūɛ̍i̍ he̍ī wa̍la̍ŋ ā kɔ̄ndɔ̄fi̍ltā Nyi̍nā 
Kāsīo̍o̍ tōsā lāŋ. O̍ ko̍ŋ kɔ̍ɔ̍lī, mi̍ ŋ̄ chɔ̄m mɛ̄ɛ̍ kpɛ̍ nāā ŋ̄ nɔ̄ tīīnda᷄ŋndo̍ māā yōōŋgū 
kɛ̄ndɔ̄ɔ̍ ho̍ō chō tōnyā yɛ̍. Ndu̍yɛ̍, nyā pi̍lā bɛ̍ɛ̍ lā sīnā bōōndi̍i̍ nāā ŋ̄ wā nyā tɛ̄ɛ̄ŋ 
nde̍, mɛ̄ɛ̍ kāālā nāālāŋ lā wā yɛ̍. Ndu̍yɛ̍, le̍ sābū nyāā nāā ŋ̄ wā nyā tɛ̄ɛ̄ŋ le̍nde̍ ni̍. 

6O̍ ko̍ŋ kɔ̍ɔ̍lī, lā lo̍ o̍ ko̍ŋ, mi̍ lā chūā kāā nāā ā kāā Māsānɔ̄ɔ̍ Mɛ̄lɛ̄ka̍a̍. Ndu̍yɛ̍, 
yōōŋgū kɛ̄ndɛ̄ nāā ŋ̄ dīmu̍l nyā ā Chi̍i̍sū o̍kɔ̄ɔ̄ wo̍, mi̍ lā bīī ndu̍ nyɛ̄ kɛ̄ndɛ̄ kɛ̍ndɛ̍ī. 
O̍ he̍ī ni᷄ŋ, mi̍ lā sɔ̄lā nyɛ̄ pālāā fāŋgā fa̍ŋgā. Kɛ̍ ndu̍yɛ̍, o̍ sɔ̄ɔ̍ŋ pālāŋ mu᷅ŋ ni᷄ŋ kpo̍u̍, 
mi̍ lā chɛ̄l yōōŋgu̍ Mɛ̄lɛ̄ka̍a̍ ho̍ō ā kɔ̄l kɛ̄ndɛ̄ Nyi̍nā Kāsīo̍o̍ ō ke̍ nyā wo̍. 

7O̍ he̍ī ni᷄ŋ, lā sīmnu᷄ŋ māā tāāmāsi̍ le̍ wānāā lāāla᷄ŋndā lɛ̄ŋndē Māsīdo̍o̍nīāāle̍ŋ, 
ā ha̍ā lɛ̄ŋndē Āke̍yāle̍ŋ. 

8Kāni̍ fo̍ndōle̍, wānāā fāŋgā fa̍ŋgā lɛ᷅ŋndē Māsīdo̍o̍nīāāle̍ŋ, ā Āke̍yā, ā lo̍ o̍ ko̍ŋ 
mā tūɛ̄ī yōōŋgōo̍ ho̍ō ā Māsānɔ̄ɔ̍ Mɛ̄lɛ̄ka̍ o̍kɔ̄ɔ̄, o̍ sābū nyāā ni᷄ŋ. Bā o̍ bā fe̍e̍ ā chō 
nyā tɔ̍ɔ̍ tūēīyɔ̄ɔ̍ ā tīīnda᷄ŋ nyā nɔ̄ o̍ Mɛ̄lɛ̄ka̍ ni᷄ŋ ndo̍. Ŋ̄ nɔ̍ bɛ̍ɛ̍ mī ŋ̄ chɔ᷄m wānā nyɛ᷅ 
o̍ nyɛ̄ chēle̍ŋ ā he̍ī o̍kɔ̄ɔ̄ le̍. 

9Kāni̍ fo̍ndōle̍, wāŋndā ta̍u̍ a̍ chō dīmīo̍o̍ ā bīyɔ̄ɔ̄ kɛ̄ndɛ̄ nyā bīī nāā bōōndi̍i̍ nāā 
ŋ̄ kūɛ̄ nāā nyā chūā ve̍. O̍ ko̍ŋ kɔ̍ɔ̍lī, wāŋndā chō dīmīo̍o̍ ā mɛ̄ɛ̍ nyā ma᷄l nyɛ̄m 
chēle̍ŋndo̍ŋ sōōlūūwo̍ mi̍ lā wā ni᷅ŋ Mɛ̄lɛ̄ka̍ sōōlūūwo̍ yɛ̍. Lā ma᷄l ni᷅ŋ nyɛ̄m mu᷅ŋ 
sōōlūūwo̍, mi̍ lā wā ni᷅ŋ Mɛ̄lɛ̄ka̍ o̍ cho̍ Mɛ̄lɛ̄ka̍ kpe̍e̍kpe̍i̍yo̍, ndu̍yɛ̍, mbo̍ wā yōōmū 
wo̍ sōōlūūwo̍. 

10Ndu̍yɛ̍, ā chō dīmīo̍o̍ ā mɛ̄ɛ̍ nyā chō ni᷅ŋ chūmndo̍ le̍ chɔ̄nɔ᷄ŋ Po̍ ndɔ̄ɔ̍ chāŋ ni̍ŋ 
ɛ̄chɛ̍nɛ̄ mbō hīŋ ndo̍ yɛ̍, ndu̍ yɔ̍nūŋ yɛ̍ ni̍ māā Po̍ ndɔ̄ɔ̍ Chi̍i̍sū, ō ndu̍ pi̍la̍ mi̍ŋgi̍ 

yōōmū wo̍. Ndu̍ cho̍ hūnɔ̄ɔ̄ nāā pīŋī bōōndi̍i̍ Mɛ̄lɛ̄ka̍ dūāūnūŋ ni̍ŋ tu̍mbe̍ ā 
ŋ̄wāŋndā chīe̍e̍, mbō tūsi̍ ndā dɛ̍nɛ̍ pālāā chōo̍ ve̍ ni̍. 

Tɛ̄sālo̍nīāŋ Tāso̍o̍ 2 

Wāli ̍Pɔɔ̍ ̄to̍sā Tɛs̄ālōnāik̍ā wo̍ 
1Chāāŋāā nāā, nyā pi̍lā lā sīnā māā kɔ̄lā nāā ŋ̄ kūɛ̄ nāā nyā chūā lāŋ, ō ve̍ kɔ̍lā 
fo̍ndō fu̍u̍ le̍. 

2Ndu̍yɛ̍, lā sīnā mɛ̄ɛ̍ kpɛ̍ nāā ŋ̄ sɔ̄lā ni᷅ŋ pāāndū nyɛ̄ pālāā Fi̍li̍pāī chi̍e̍e̍ yɛ̍, ā 
si̍ɔ̍mbu̍lā ndā tūsi̍ nāā lāŋ. Kɛ̍, mɛ̄ɛ̍ nāā ŋ̄ hīŋ nāā nyā chūā Tɛ̄sālōnāi̍kā, mi̍ 
Mɛ̄lɛ̄ka̍ kē nāā kɔ̄l sīmūlāā, le̍ mī ŋ̄ dīmu̍l nyā Yōōŋgū Kɛ̄ndɛ̍ Mɛ̄lɛ̄ka̍a̍, mi̍ chē bɛ̍ɛ̍ 
mi̍ wāŋndā ndā āā si̍mūl nāā ta̍u̍ ta̍u̍ ni̍. 

3Yōōŋgū Kɛ̄ndɛ̍ Mɛ̄lɛ̄ka̍ nāā ŋ̄ chō ho̍ō nyā dīmūllo̍ wo̍, tōnyāā kpe̍e̍kpe̍i̍ o̍ cho̍ 
ni̍. Ō cho̍ mī ŋ̄ wā nyā ndu̍ dīmūl mī ŋ̄ ho᷄l lāchōōwā lēchōo̍ le̍. Ŋ̄ cho̍ ndu̍ dīmī ā 
yīya᷄ŋ wɔ̍ɔ̍ŋ o̍ kɔ̄l te̍. Ndu̍yɛ̍, ō cho̍ hu̍ī le̍ nāā ŋ̄ chō nyā le̍. 

4Mɛ̄lɛ̄ka̍ pi̍lā chɛ̍l ni̍ māā ŋ̄ bɛ̄ndā le̍ mbō ke̍ nāā wa̍llo̍ ho̍ō, ndu̍ yɔ̍nūŋ ni̍ māā, 
wāŋndā yōōŋgū kɛ̄ndɔ̄ɔ̍ ho̍ō dīmūllo̍. Ndu̍yɛ̍, yōōŋgū kɛ̄ndɛ̄ nāā ŋ̄ chō ho̍ō 
wāŋndā dīmūllo̍ wo̍ ŋ̄ cho̍ ndu̍ dīmī le̍ wānā chi̍e̍e̍ kɔ᷅l nɛ̄ŋī su̍e̍e̍ le̍. Le̍ Mɛ̄lɛ̄ka̍ 
kɔ̄llo̍ nɛ̄ŋīo̍o̍ nāā ŋ̄ chō kīndīo̍o̍ ni̍. Ndu̍ Mɛ̍lɛ̄kā ndu̍ mɛ̍ɛ̍ndāŋ o̍ kɔ̄ltā nāālāŋ ni᷄ŋ 
le̍ nyɛ̄ nāā ŋ̄ yīyāŋ ndo̍ ni̍. 

5Nyā pi̍lā lā sīnā wa̍la̍ŋ māā hūnɔ̄ɔ̄ nāā ŋ̄ hīŋ nāā nyā chūā wo̍ ŋ̄ hi᷄ŋ ā dīōmndā 
sōndō yēēlɛ̍i̍ le̍. Ndu̍yɛ̍, nyɛ̄ o̍ nyɛ̄ nāā ŋ̄ sōō nāā nyā chūā, ŋ̄ dīmi̍ ndu̍ le̍ mī ŋ̄ sɔ̄lā 
nyɛ̄ nyā o̍ bā le̍. 

6Ndu̍yɛ̍, wāli̍ nāā ŋ̄ chō ho̍ō wo̍ ŋ̄ cho̍ ndu̍ tōsā māā le̍ hāli̍ kpe̍ŋ mī ŋ̄ sɔ̄lā chāndɔ̄ɔ̍ 
ā wānā o̍ wānā chi̍e̍e̍ le̍. Ŋ̄ cho̍ ndu̍ tōsā le̍ mī lā chāndu̍ nāā kɛ̄lɛ̄ŋgāā mī wānā 
che᷅le̍ŋ chāndu̍ nāā le̍. 

7Mɛ̄ɛ̍ nāā ŋ̄ chō wānāā Ki̍li̍tī ve᷅m hɔ̄ltē ndɔ̄ wā yɛ̍, ŋ̄ nɔ̄ di̍o̍o̍ le̍ mī lā ke̍ nāā nyɛ̄m 
nāā ŋ̄ hāu̍ bā le̍ mu̍ŋ ndo̍ŋ. Kɛ̍ ndu̍yɛ̍ o̍ ko̍ŋ ni̍ŋ kpo̍u̍, ŋ̄ chɛ᷄l mī ŋ̄ sīīlu̍u̍ nyā wōlɔ̄ɔ̄ 
o̍ wōlɔ̄ɔ̄ lūsu̍lɛ̍i̍ le̍. Mi̍ ŋ̄ bīī nyā ō kɛ̄ndɛ̄ kɛ̍ndɛ̄ mɛ̄ɛ̍ kālā chūāā bīī chu̍ā ndɔ̄ɔ̍ yɛ̍. 

8Ndu̍yɛ̍, le̍ kāālā nāā ŋ̄ kāālā nyā wo̍, ō ve̍ ko̍ Yo̍o̍ŋgū Kɛ̄ndɛ̍ Mɛ̄lɛ̄ka̍a̍ le̍ nāā ŋ̄ ke̍ 
nyā le̍. Yōōmūlā nāālāŋ bɛ̍ɛ̍ ŋ̄ wā ā bɛ̄ɛ̄ndīāŋ le̍ yɔ̄ŋgōo̍ le̍ nyā. Kāni̍ fo̍ndōle̍, ŋ̄ 
kāālā nyā ta̍u̍ ta̍u̍. 

9Chāāŋāā nāā, nyā pi̍lā lā lōōnūŋ ā bōōndi̍i̍ nāā ŋ̄ wā nyā Yōōŋgū Kɛ̄ndɛ̍ Mɛ̄lɛ̄ka̍a̍ 
dīmūllo̍ ve̍, mɛ̄ɛ̍ nāā ŋ̄ wā sāāŋgīāā yɛ̍. Le̍ pāāle̍ŋ ā nyūmndāŋ ŋ̄ wā wa̍llo̍ ō kālā 
kālā, māā hāli̍ kpe̍ŋ ŋ̄ he̍ndū nyā wōlɔ̄ɔ̄ lūsu̍lɛ̍i̍ cho̍o̍ le̍. 

10Tē ō wā māā yɔ̄ŋɔ̄ɔ̄ pɛ̍, nyā ni̍, Mɛ̄lɛ̄ka̍ pi̍lā ni̍, lā tɛ̄ndā se̍īle̍ŋ ā nāā o̍kɔ̄ɔ̄, māā 
bōōndi̍i̍ nāā ŋ̄ wā nyā wānāā lāāla᷄ŋndā tɛ̄ɛ̄ŋ nde̍, māā kāālā cho̍ lā bɛ̄ndāā lāŋ 
nāā ŋ̄ wā tōsāā ni̍. Nyɛ̄ o̍ nyɛ̄ nāā ŋ̄ tōsā nāā nyā wānāā lāāla᷄ŋndā chūā, ō wā 
māwāā sākpō. Nyɛ̄ o̍ nyɛ̄ ŋ̄ tōsā ndu̍ mbō wā sūɛ̍i̍ wānā sɔ̍lā pɛ̄ɛ̄sā le̍ ndi̍ le̍. 

11Lā sīnā wa̍la̍ŋ māā mɛ̄ɛ̍ fi̍nyāā ō bīī chu̍a̍u̍wāā ndūāā ō kɛ̄ndɛ̄ yɛ̍, le̍nde̍ nāā ŋ̄ 
wā nyā pi̍lɛ̍ŋ pi̍lɛ̍ŋnda̍ kpo̍u̍ bi̍yɔ̄ɔ̄ kɛ̄ndɔ̄ɔ̍ ni̍. 

12Mi̍ ŋ̄ dɛ̄ɛ̄nīāā nyā mi̍ ŋ̄ nyɔ̄ɔ̄lū nyā kɔ̄lta̍ŋ, ndu̍yɛ̍, mi̍ ŋ̄ dīmūl nyā te̍le̍ŋndā fāŋgā 
le̍ mī kāālā nyālāŋ lā wā māā wānāā Mɛ̄lɛ̄ka̍. Ndu̍ yɔ̍nūŋ ni̍ māā Mɛ̄lɛ̄ka̍ o̍ ve̍e̍lu̍ 
nyā le̍ mī lā kɔ̍ wa᷅ fɛ̍ɛ̍ŋ o̍ māsāle̍ ndɔ̄le̍ kɔ̄ndɔ̄fi̍li̍le̍ŋ ni᷄ŋ ndo̍. 

13Le̍ sābū nāā ŋ̄ chō vɛ̄lɛ̄ Mɛ̄lɛ̄ka̍ ba̍li̍kāā mēllo̍ pɛ̄ŋgu̍ o̍ pɛ̄ŋgu̍ wo̍ cho̍ ni̍, māā, 
mɛ̄ɛ̍ nāā ŋ̄ dīmu̍l nyā Yōōŋgū Kɛ̄ndɛ̍ Mɛ̄lɛ̄ka̍a̍ mi̍ lā yāŋ ndu̍ lānī. Ndu̍yɛ̍, mi̍ lā 
chūā ndu̍ māā Mɛ̄lɛ̄ka̍ dīōm ndɔ̄ɔ̍ ni̍. Lā chu̍e̍ ndu̍ māā sūɛ̍i̍ wānā chi̍e̍e̍ kɛ̍ɛ̍si̍a̍a̍ 
le̍. Ndu̍yɛ̍, māā lēkɛ̍ndɛ̄, Mɛ̄lɛ̄ka̍ dīōm ndɔ̄ɔ̍ kpe̍e̍kpe̍i̍ o̍ cho̍ ni̍. Ndu̍yɛ̍, dīōm kālāā 
chō wāli̍ kpe̍e̍kpe̍i̍yo̍ tōsāā o̍ nyā wānāā lāāla᷄ŋndā ni᷄ŋ. 

14Chāāŋāā nāā, nyɛ̍ yɔ̍nu̍ŋ ā ku̍ndālā wānāā lāāla᷄ŋāā Mɛ̄lɛ̄ka̍a̍ o̍ lɛ̄ŋndē 
Chūdi̍a̍āle̍ŋ ni᷄ŋ ndo̍, ndā yɔ̍nūŋ ni̍ māā wānāā dɔ̍ū tīīnda᷄ŋndo̍ o̍ Chi̍i̍sū Ki̍li̍tī ni̍ŋ 
ndā, nyɛ̄ pīlɛ̍ kōŋ ndu̍ ko̍ yɔ̍nu̍ŋ nyā ho̍ō ndo̍o̍. Mɛ̄ɛ̍ wānāā nyāā nyā chō kāa̍le̍ 
pi᷅lɛ̍ le̍ŋ ndā chō nyā nyɛ̄ pālāā tūsīo̍o̍ chōo̍ yɛ̍, le̍nde̍ ko̍ni̍ i̍ yɔ̍nu̍ŋ ā ku̍ndālā 
wānāā lāāla᷄ŋndā ha̍ā ni̍. Wānāā ndā chō Chu̍ūwa̍ vēllāā vēllē wā ndā tu̍si̍ ndā 
nyɛ̄ pālāā chōo̍ ni̍. 

15Ndā ko̍ni̍ di̍ī Māsānɔ̄ɔ̍ Chi̍i̍sū ni̍, ā wānāā su̍āā le̍ Mɛ̄lɛ̄ka̍ wā. Ndā ko̍ tu̍si̍ vɛ̄lɛ̄ 
nāā nyɛ̄ pālāā chōo̍ ni̍. Mā bīī mā tɛ̄ɛ̄mbūū Mɛ̄lɛ̄ka̍ kɔ̄l, ndu̍yɛ̍, mā sīīŋgūū ndā 
pi̍lā ya̍a̍mɔ̍ɔ̍wa̍a̍ wāŋndā kpo̍u̍, 

16kāni̍ fu̍u̍le̍, mā kīndī le̍ nāā kūūnāa̍ māā ŋ̄ di̍mūl wānāā cho̍ ā Chu̍ū le̍ wā sūɛ̍i̍ 
Mɛ̄lɛ̄kɛ̍i̍ le̍, yɔ̄ŋi̍ bɛ̍ɛ̍ Mɛ̄lɛ̄ka̍ pi̍ŋi̍ ndā. Yɔ̄ŋ o̍ yɔ̄ŋ wɔ̄ɔ̍ŋ ndā tōsā bōlle̍ŋ kīōlɔ̄ɔ̍ kpa̍li̍ 
cho̍ ho̍ō ni̍. Kɛ̍ ndu̍yɛ̍, Mɛ̄lɛ̄ka̍ dɔ̄ūnu᷄ŋ tu̍mbe̍ ā ndā, ndu̍yɛ̍, mbo̍ wā ni᷅ŋ ndā nyɛ̄ 
pālāā tūsīo̍o̍ chōo̍. 

Pɔɔ̍ ̄ye̍e̍mā le̍ mā chīīkia̍̄ŋ ndā Tɛs̄ālo̍nīāŋndā 
17Chāāŋāā nāā, fāŋā ndā fāŋā nāā nyā īkɛ̄i̍ yo̍, dīāllūŋ na᷄ŋ ko̍ni̍ ndā fāŋā ni̍, kɛ̍, ā 
fēŋa̍ kɔ᷅ltā nāālāŋ o̍ nyā lo̍ le̍. Pīɔ̄ūwa᷅ŋ kōŋ nāā nyāā, te̍le̍ŋ bi̍ŋgī ko̍ni̍ hi̍o̍ū ni̍ mi̍ 
yēēmɛ̍i̍ nyɛ̍i̍ ī kāndū nāā bīyɔ̄ɔ̍ ta̍u̍ ta̍u̍ le̍ mī ŋ̄ chīīki̍āŋ nāā nyāā. 

18Ndu̍yɛ̍, mi̍ ŋ̄ kīndī tāu̍ le̍ mī ŋ̄ chīīki̍āŋ, ō chō māchūāā mi̍ Sēta̍nā māsā nyi̍nāā 
wɔ̄ɔ̍ŋndā kūūnā nāā. Yā Pɔ̍ɔ̄ bɛ̍ɛ̍ mi̍ ki̍ndī o̍ te̍le̍ŋndā fāŋgā ni᷄ŋ le̍ chīīki̍āŋndo̍ ā 
nyā. 

19Kāni̍ fu̍u̍le̍, pāāle̍ Māsānɔ̄ɔ̍ Chi̍i̍sū hu᷅ŋ ni̍ŋ mī ŋ̄ si᷄m ndu̍ o̍ hɔ̄l le̍ŋ, nyā nāā ŋ̄ 
kɛ̄sī ni̍ŋ kɔ᷅lta̍ŋ chōo̍ ni̍. Nyā to̍sā ni̍ŋ ni̍ mī ŋ̄ na᷄ŋ kɔ̄l. Ndu̍yɛ̍, ā nyā nāā ŋ̄ pɛ̄ɛ̄lu̍ŋ 
ni̍ŋ pāāle̍ le̍ŋ ni̍. 

20Ī chō tōnyā kpe̍e̍kpe̍i̍ māā nyā to̍sā ni̍ŋ ni̍ mī ŋ̄ pɛ̄ɛ̄lu̍ŋ, ndu̍yɛ̍, mī ŋ̄ na᷄ŋ kɔ̄l. 

Tɛ̄sālo̍nīāŋ Tāso̍o̍ 3 

1O̍ mɛ̄ɛ̄lu̍lāŋ, mɛ̄ɛ̍ yēēmɛ̍i̍ nyɛ̍i̍ ī bīī nāā te̍i̍ nāā ŋ̍ nɔ̍lā lɛ̍ hīōūwɔ̄ɔ̍ lāchī ā 
bīūwɔ᷄ŋndo̍ le̍. Le̍ he̍ī, mi̍ ŋ̄ kɛ̄ɛ̄sīāā māā mī ŋ̄ lo̍ ā mākɔ̄ɔ̄ A̍tɛ̄ŋ chi̍e̍e̍ nānu᷄ŋ nāā 
kpe̍e̍le̍, 

2mī Ti̍mo̍tī ndu̍ ku̍ɛ̄ nāā nyā chūā. Chāāŋ nāā wānā lāāla᷄ŋndo̍ Ti̍mo̍tī cho̍ ni̍. Nāā 
ndāā ŋ̍ cho̍ wāli̍ Mɛ̄lɛ̄ka̍a̍ tōsāā lātūlu̍ le̍ mī Yōōŋgū Kɛ̄ndɛ̍ Ki̍li̍tī wo̍ ō tīu̍ si̍lɔ̍ ni̍. 
Ŋ̄ vēm ndu̍ le̍ mbō kɔ̍ mālā nyā mī lā chɔ̄ɔ̄lu̍ dīāllūŋ kāla᷄ŋ sɔ̄lā o̍ tīīnda᷄ŋ nyā nɔ̄ 
o̍ Mɛ̄lɛ̄ka̍ ni᷄ŋ ndo̍. Ndu̍yɛ̍, ō kūɛ̄ mākūāā vɛ̄lɛ̄ le̍ mbō kɔ̍ dɛ̍ɛ̍nīāā nyā kɔ̄lta̍ŋ le̍ 
hīōūwɔ̄ɔ̍ lāchī ā tīīnda᷄ŋndo̍ ho̍ō nɔ̄ɔ̍. 

3Ko̍ŋ to̍sā, mi̍ chē bɛ̍ɛ̍ mi̍ wāŋndā wā nyā nyɛ̄ pālāā tūsīo̍o̍ chōo̍ ni̍, kɛ̍ wānā o̍ 
wānā nyā tɛ̄ɛ̄ŋ ō chɛ᷅l mī he̍ī fāŋā ndu̍ o̍ tīīnda᷄ŋ o̍ nɔ̄ o̍ Mɛ̄lɛ̄ka̍ ni᷄ŋ ndo̍ chōo̍ le̍. 
Kāni̍, nyā pi̍lā lā sīnā māā mu᷅ŋ nɔ̄ mī ŋ̄ yɔ̄nu̍ŋ nāā. 

4Ō fūlā wɔ̍ bɛ̍ɛ̍ o̍ ko̍ŋ kɔ̍ɔ̍lī, bōōndi̍i̍ nāā ŋ̄ wā nyā tɛ̄ɛ̄ŋ nde̍, pɛ̄ŋgu̍ o̍ pɛ̄ŋgu̍ ŋ̄ wā 
nyā dīmūllo̍ māā wāŋndā chō tōsā mī ŋ̄ sɔ̄lā nyɛ̄ pālāā tāu̍. Ndu̍yɛ̍, nyā pi̍lā lā 
sīnā māā mɛ̄ɛ̄ nāā ŋ̄ dīmu̍l nyā yɛ̍, le̍nde̍ ko̍ni̍ i̍ yɔ̍nu̍ŋ ni̍. 

5Le̍ sābū kōŋ, mɛ̄ɛ̍ yēēmɛ̍i̍ nyɛ̍i̍ ī bīī yā te̍i̍, māā I̍ nɔ̍lā lɛ̍ mī hi̍o̍ū lāchī ā 
bīūwɔ᷄ŋndo̍ le̍, mi̍ vi̍ām Ti̍mo̍tī nāā nyā chūā, le̍ mī I̍ si̍nā ā nyā o̍kɔ̄ɔ̄, ā mɛ̄ɛ̍ nyā 
chō hīōūwɔ̄ɔ̍ lāchī ā tīīnda᷄ŋ nyāā o̍ Mɛ̄lɛ̄ka̍ ni᷄ŋ yɛ̍. I̍ wā būūla᷄ŋndo̍ māā Māsā 
Nyi̍nāā Wɔ̄ɔ̍ŋndā ō dɛ̍ɛ̍nīāā nyā mī lā ma᷄l tīīnda᷄ŋ nyā nɔ̄ o̍ Mɛ̄lɛ̄ka̍ ni᷄ŋ ndo̍ le̍. 
Kāni̍ fu̍u̍le̍, tē ī yɔ̄nu̍ŋ le̍nde̍ pɛ̍, mɛ̄ɛ̍ wāli̍ o̍ wāli̍ nāā ŋ̄ tōsā ō sīmnu᷄ŋ nyɛ᷅ tāmbɛ̍i̍. 

6Kɛ̍ ndu̍yɛ̍, Ti̍mo̍tī la̍ŋga̍ chɔ̍ŋ nāā nyā chūā mbo̍ kōmāl nāā. Ō chūu̍ nāā ko̍na̍a̍, 
māā lā chō wɔ̄ hīōūwɔ̄ɔ̍ lāchī ā tīīnda᷄ŋ nyāā dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ, ndu̍yɛ̍, māā 
kāālāā chō nyā tɛ̄ɛ̄ŋ vēllāā vēllē. Ō dīmu̍l nāā māā te̍le̍ŋ o̍ te̍le̍ŋ lā chō sɔ̄ɔ̍ŋ 
kɛ̍ndɔ᷄ŋ dīmīo̍o̍ ā nāā o̍kɔ̄ɔ̄, ndu̍yɛ̍ māā lā nɔ̄ yēēmɛ̍i̍ tāu̍ le̍ mī lā chē nāā, mɛ̄ɛ̍ nāā 
bɛ̍ɛ̍ ŋ̍ cho̍ ā yēēmɛ̍i̍ le̍ mī ŋ̄ chē nyā yɛ̍. 

7Le̍lāŋ, chāāŋāā nāā, mi̍ chē bɛ̍ɛ̍ mi̍ dɛ̍nɛ̍la̍ pa̍lāāla̍ŋ lā wā nāā chōo̍ ta̍u̍ ta̍u̍, 
ndu̍yɛ̍, mi̍ wāŋndā wā nāā nyɛ̄ pālāā tūsīo̍o̍ chōo̍, kɛ̍, mɛ̄ɛ̍ nāā ŋ̄ tūēī māā lā chō 
hīōūwɔ̄ɔ̍ lāchī ā tīīnda᷄ŋ nyāā dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ, mi̍ ŋ̄ hīnī lākɔ̄l. 

8Kāni̍ fo̍ndōle̍, pɛ̄ŋgo̍o̍ ho̍ō ni᷅ŋ, tē ō wā pɛ̍ mī lā wā hīōūwɔ̄ɔ̍ lāchī ā wāā ā dīāllūŋ 
kālā o̍ tīīnda᷄ŋ nyā nɔ̄ o̍ Māsānɔ̄ɔ̍ Mɛ̄lɛ̄ka̍ ni᷄ŋ ndo̍ pɛ̍, he̍ī dɛ̄ɛ̄nīāā nāā kɔ̄lta̍ŋ le̍ 
wāā yōōmū. 

9Ŋ̄ nɔ̍lā bɛ̍ɛ̍ Mɛ̄lɛ̄ka̍ bāli̍ka̍ me᷅l le̍ nyā le̍. Ndu̍yɛ̍, kɔ̄l kɛ̄ndɛ̄ Mɛ̄lɛ̄ka̍ tōsā mi̍ ŋ̄ sɔ̄lā 
o̍ sābū nyāā ni᷄ŋ ndo̍, ŋ̄ nɔ̍lā bɛ̍ɛ̍ ndu̍ bāli̍ka̍ me᷅l le̍ ndu̍ le̍. 

10Ndu̍yɛ̍, īdīi̍ ni̍, īchɔ̄l ni̍, ŋ̄ chō Mɛ̄lɛ̄ka̍ pīɛ̄īyo̍ ta̍u̍ ta̍u̍ le̍ mbō tōsā ā sābū, nāā 
nyāā mī ŋ̄ chīīki̍āŋ, ndu̍yɛ̍, mī ŋ̄ tōsā mī lā sɔ̄lā nyɛ̍ lo̍ wɔ̄ nyā le̍ sɔ̄lāā ā tīīnda᷄ŋ 
nyā nɔ̄ o̍ Mɛ̄lɛ̄ka̍ ni᷄ŋ ndo̍ o̍kɔ̄ɔ̄ wo̍. 

11Ŋ̄ chō pīɛ̄īle̍ŋ māā Mɛ̄lɛ̄ka̍ pi̍lā o̍ cho̍ fi̍nyā nāā wo̍, ndā Māsānɔ̍ nāā Chi̍i̍sū, māā 
ā kūmbu̍l nāā nɛ̄īyo̍ le̍ mī ŋ̄ hīŋ nāā nyā chūā. 

12Ŋ̄ chō pīɛ̄īle̍ŋ māā Māsānɔ̄ɔ̍ Mɛ̄lɛ̄ka̍ tōsā mī kāālā cho̍ nyā tɛ̄ɛ̄ŋ vēllāā vēllē wo̍, 
ā kāālā nyā nɔ̄ le̍ wānā o̍ wānā fe̍e̍ wo̍, ō hīo̍u̍ lāchi̍ ā chɔ̄ɔ̄lɔ᷄ŋndo̍ lēchōo̍ ta̍u̍ ta̍u̍, 
mɛ̄ɛ̍ nāā ŋ̄ kāālā nyā ta̍u̍ ta̍u̍ yɛ̍. 

13Ndu̍yɛ̍, ŋ̄ chō pīɛ̄īle̍ŋ māā Mɛ̄lɛ̄ka̍ ke̍ nyā dīāllūŋ kāla᷄ŋ. Ko̍ŋ to̍sā tē Māsānɔ̍ nāā 
Chi̍i̍sū hi᷅ŋ pɛ̍, ā wānāā cho̍ le̍ ndu̍ wā kpo̍u̍, lā nɔ̄lā ni̍ŋ mī lā hu᷄ŋ si᷅m Mɛ̄lɛ̄ka̍ o̍ 
cho̍ Fi̍nyā nāā wo̍ lāchī, lā nɔ᷅ tɔ̍ɔ̍ya̍ŋ o̍ tɔ̍ɔ̍ya̍ŋ cho̍o̍ le̍. Kāni̍ fo̍ndōle̍, lā chō wā 
wānāā cho̍ le̍ Mɛ̄lɛ̄ka̍ wā kɛ̍sɛ̍ kɛ̍sɛ̍. 

Tɛ̄sālo̍nīāŋ Tāso̍o̍ 4 

Kāālā nɛŋ̍ī Mɛl̍ɛk̄ā kɔl̄ lāŋ 
1Ō fūlā o̍ ko̍ŋ kɔ̍ɔ̍lī chāāŋāā nāā, mi̍ ŋ̄ pɛ̄ɛ̄kū nyā ā mɛ̄ɛ̍ nyā nɔ̄ mī lā nɔ̄ kāālā nɛ̍ŋī 
Mɛ̍lɛ̄kā kɔ̄l lāŋ yɛ̍, ndu̍yɛ̍, mi̍ lā wā kāālā lāŋ tōsāā. Ndu̍yɛ̍, o̍ ko̍ŋ kɔ̍ɔ̍lī, ŋ̄ chō nyā 
nyɔ̄ɔ̄lōo̍ sɔ̍ŋgɔ̍ Māsānɔ̄ɔ̍ Chi̍i̍sōo̍, ā yāndi̍i̍ lā hīo̍u̍ lāchi̍ ā ka̍āla̍ŋ nda᷅ŋ tōsāā, mbō 
hīōū bɛ̍ɛ̍ māā pāāndū po̍lo̍ŋ. 

2Lā sīnā si̍lālā nāā ŋ̄ sīlā nyā lāŋ, lā Māsānɔ̄ɔ̍ Chi̍i̍sū di̍mu̍l nāā māā nāā ŋ̄ sīlā nyā 
lāŋ. 

3Sɔ̄ɔ̍ŋ Mɛ̄lɛ̄ka̍ hɛ̄nāŋ nyā mī lā tōsā wo̍ŋ, mu̍ŋ cho̍ mu᷅ŋ ni̍. Lā nɔ̄ mī lā nɔ̄ ka̍āla̍ŋ 
māā wānāā cho̍ le̍ Mɛ̄lɛ̄ka̍. Wānā o̍ wānā ā nɔ̍ kpo̍so̍ŋ mā su̍u̍ndā nyā wānā nyā 
cho̍ o̍ nɔ̄ ni̍ŋ nyā ndu̍ le̍ wo̍ le̍. 

4Wānā o̍ wānā ā nɔ̄ mā pɛ̍ɛ̍ku̍ le̍ nūm pi̍lā māndāā, mɛ̄ɛ̍ o̍ wa᷅ o̍ bɛ̍ndāā Mɛ̄lɛ̄ka̍ o̍ 
hɔ̄l ā ŋ̄wāŋndā chīe̍e̍ yɛ̍. 

5Yēēmɛ̍i̍ wānā la̍nɔ̍ɔ̍ ī nɔ̍ mī ī hīōū nu̍m o̍ kɔ̄l kɔ̄ɔ̄lī, māā wāŋndā ā pīli̍āā ā si̍nā 
Mɛ̍lɛ̄kā le̍ wā le̍. 

6Le̍lāŋ, wānā o̍ wānā to̍sāl chāāŋ nu᷄m sūɛ̍i̍ wɔ̍ɔ̍ŋ o̍ nɛ̄ī o̍ nɛ̄ī ni̍ŋ ā sūɛ̍i̍ he̍ī o̍kɔ̄ɔ̄ 
le̍. Ŋ̄ sīlā ni᷅ŋ nyā pāāndū ō kālā kālā māā wānāā to̍sā sɔ̍ɔ̍ŋ wāā le̍ndo̍ŋ ndā, 
Māsānɔ̄ɔ̍ Mɛ̄lɛ̄ka̍ chō ndā nyɛ̄ pālāā tūsī chōo̍. 

7Kāni̍ fu̍u̍le̍, Mɛ̄lɛ̄ka̍ vēēlu̍ nāā ma̍ve̍e̍lāā le̍ mī ŋ̄ wā wānāā cho̍ ā yɔ̄ŋga᷄ŋ o̍ ndu̍ 
lo̍. Ō vēēlu̍ nāā le̍ mī ŋ̄ wā o̍ nīīlū nɔ̄ɔ̄lɛ̍i̍ ni̍ŋ te̍. 

8Le̍lāŋ, wānā kɛ̍ɛ̍ le̍ pɛ̄ɛ̄kūlāŋ nda᷅ŋ chūāā pɛ̍, mɛ̄ɛ̍ ō cho̍ wa᷅nā chi̍e̍e̍ le̍ o̍ kɛ̍ɛ̍ dīōm 
te̍, mɛ̄ɛ̍ Mɛ̄lɛ̄ka̍ o̍ to̍sā mī Nyi̍nā ndɔ̄ Kāsīo̍o̍ tōl nyā kɔ̄ɔ̄lī wo̍, mɛ̄ɛ̍ ndu̍ o̍ kɛ̍ɛ̍ dīōm 
ni̍. 

9A̍ chāāŋāā nyāā wānāā lāāla᷄ŋndā kāālāā o̍kɔ̄ɔ̄ ndu̍ ndu̍, I̍ nɔ̍ mī po̍o̍nyi̍a̍l nyā 
yāu̍ ā ndi̍ o̍kɔ̄ɔ̄ le̍. Kāni̍ fo̍ndōle̍, lā sɔ̄lā ni᷅ŋ pɛ̄ɛ̄kōo̍ Mɛ̄lɛ̄ka̍ pi̍lā o̍ bā, ā mɛ̄ɛ̍ nyā 
nɔ̄ mī lā kāāli̍āŋ ve᷅llāā vēllē yɛ̍. 

10Ndu̍yɛ̍, ī chō tōnyā māā lā kāālā wānāā lāāla᷄ŋndā fa̍ū o̍ lɛ̄ŋndē Māsīdo̍o̍nīāāle̍ŋ 
ni᷄ŋ. Le̍lāŋ chāāŋāā nāā, lā hīo̍u̍ lāchi̍ ā sūɛ̍i̍ he̍ī tōsāā, mbō hīōū bɛ̍ɛ̍ māā pāāndū 
po̍lo̍ŋ. 



2514 

 

 
Kisi Bible Quick 

© 2013 Bible Society in Liberia. 
 

 
 

 

11Lā wā wānāā kɛ̍si̍ŋ le̍bɛ̍ɛ̍. Lā wo̍ū sōndō o̍ sūɛ̍i̍ pi̍lā ni᷄ŋ te̍. Ndu̍yɛ̍, nyā pi̍lā lā 
tōsā wa̍llo̍ le̍ bālā hāvɛ̍i̍la̍ nyālāŋ sōli᷄ŋndo̍ mɛ̄ɛ̍ nāā ŋ̄ dīmu̍l nyā pāāndū yɛ̍. 

12Tē lā tōsā he̍ī pɛ̍, mɛ̄ɛ̍ wānāā cho̍ bɛ̍ɛ̍ wānāā lāāla᷄ŋ te̍ wā ā nɔ̄lā mā ke̍ nyā 
bɛ̄ɛ̄le̍ŋ. Ndu̍yɛ̍, ko̍ŋ to̍sā lā ti̍i̍ndāŋ wānā le̍ nyɛ̄ o̍ nyɛ̄ mālāŋ nyā sɔ̄lā le̍. 

A̍ hūnɔɔ̄ ̍Māsānɔɔ̄ ̍Chii̍s̍ōo̍ o̍kɔɔ̄ ̄
13Chāāŋāā nāā, ŋ̄ hɛ̄nāŋ mī lā sīnā pɛ̄ŋgu̍ wa̍la̍ŋ tē wāŋndo̍ vī pɛ̍, nyɛ̍ yɔ̍nūŋ ā 
ndu̍ wo̍. Ko̍ŋ to̍sā ā yɔ᷄ŋ bɛ̍ɛ̍ mī wāŋndo̍ ō vī nyā tɛ̄ɛ̄ŋ, lā te̍mbū kɔ̍l tāu̍ mɛ̄ɛ̍ 
wāŋndā ā pīli̍āā ā tāmbū kɔ̍l lɛ̍ le̍. Ndā yɔ̍nūŋ māā wānāā cho̍ le̍hɔ̍l o̍ nɛ̄ī le̍ lākɔ̄ 
ɛ̄chɛ̍nɛ̄ le̍ wā ni̍. 

14Ŋ̄ lāāla̍ŋ kpe̍e̍kpe̍i̍ māā mɛ̄ɛ̍ Chi̍i̍sū vi᷅, mi̍ Mɛ̄lɛ̄ka̍ mīŋgī ndu̍ yōōmū. He̍ī chɔ᷄m 
māā tē Chi̍i̍sū wā hūnɔ̄ɔ̍ pɛ̍, Mɛ̄lɛ̄ka̍ chō tōsā mī wānāā dɔ̍ū tīīnda᷄ŋndo̍ o̍ Mɛ̄lɛ̄ka̍ 
ni᷄ŋ, kɛ̍ mi̍ ndā āā wu᷅ wā, mā hīŋ lātūlu̍ ndā Chi̍i̍sū wāā. 

15O̍ ko̍ŋ kɔ̍ɔ̍lī, nyɛ̄ Māsānɔ̄ɔ̍ Chi̍i̍sū pɛ̍ɛ̍ku̍ nāā wo̍, ndu̍ nāā ŋ̄ chō ni᷅ŋ ho̍ō nyā 
dīmūllo̍ ni̍, māā nāā ŋ̍ lo᷅ ni̍ŋ yo̍o̍mū mbō lo̍ o̍ ko̍ŋ mī Māsānɔ̄ɔ̍ Mɛ̄lɛ̄ka̍ hīŋ ndā, ŋ̄ 
hi̍ū ni̍ŋ wānāā lāāla᷄ŋndā ā vi᷅ wā lāchī le̍. 

16A̍ bōōndi̍i̍ ke̍ŋ, Mɛ̄lɛ̄ka̍ pi̍lā cho̍ īsɔ̄ɔ̍ cho̍o̍ cho̍o̍ kpe̍le̍ŋ, ndu̍yɛ̍, mī ki̍i̍la̍nɔ̍ 
Mɛ̄lɛ̄ka̍a̍ o̍ cho̍ ki̍i̍la̍a̍ Mɛ̄lɛ̄ka̍a̍ kpo̍u̍ bo᷅lle̍ŋ ndo̍, mbō sōō. Ndu̍yɛ̍, mī wāŋndā tūēī 
mī bu̍lu̍ Mɛ̄lɛ̄ka̍a̍ sōō. O̍ ko̍ŋ, mī Māsānɔ̄ɔ̍ chɛ᷄ŋ ɛ̄chɛ̍nɛ̄ mbō hīŋ. O̍ ko̍ŋ, wānāā 
dɔ̍ū tīīnda᷄ŋ ndāā o̍ Mɛ̄lɛ̄ka̍ ni᷄ŋ fɛ̍lɛ̍ŋ mālāŋ ndā wū wā, ndā fɛ̍lɛ̍ŋ cho̍ mīīŋgū 
yōōmū. 

17Tē ā mīīŋgu̍ yōōmū pɛ̍, nāā ŋ̍ cho̍ wā yōōmū bōōndi̍i̍ ke̍ŋ ndā, Mɛ̄lɛ̄ka̍ tōsā nāā 
kpo̍u̍, ŋ̄ chūūŋgi̍āŋ di̍ōm pīlɛ̍ chōo̍ cho̍o̍, le̍ Māsānɔ̄ɔ̍ Mɛ̄lɛ̄ka̍ bɔ̄ŋāā o̍ ha̍la̍a̍ ni᷄ŋ. 
O̍ ko̍ŋ kɔ̍ɔ̍lī, nāā kpo̍u̍ mī ŋ̄ wā lātūlu̍ ā Māsānɔ̄ɔ̍ Mɛ̄lɛ̄ka̍ le̍ fɛ̍ɛ̍ŋ ā fɛ̍ɛ̍ŋ. 

18Le̍lāŋ, lā dɛ̄ɛ̄ni̍āŋ kɔ᷅lta̍ŋ vēllāā vēllē ā dīōmnda̍ŋ nda᷅ŋ. 

Tɛ̄sālo̍nīāŋ Tāso̍o̍ 5 

Lā wa̍ a̍ bɛɛ̍n̍dīāŋ le̍ Māsānɔɔ̄ ̍hūnɔɔ̄ ̍ndɔɔ̄ ̍
1Chāāŋāā nīāā, I̍ nɔ̍ mī pōōnyi̍a̍l nyā yāu̍ mī chɔ̍m nyā bōōndi̍i̍ kpe̍e̍kpe̍i̍ sɔ̄ɔ̍ŋ 
mu᷅ŋ ŋ̄ chō yɔ̄nɔ᷄ŋ ndo̍ŋ te̍. 

2Kāni̍ fu̍u̍le̍, nyā pi̍lā lā sīnā cha̍la̍ŋ māā pāāle̍ Māsānɔ̄ɔ̍ Mɛ̄lɛ̄ka̍ chō hūnɔ̄ɔ̄ le̍ŋ, lē 
yɔ̄nūŋ ni̍ŋ māyɔ̍ŋna᷄ŋ su̍ɛ̍i̍ wo̍o̍lāā, mɛ̄ɛ̍ vīīnɔ̄ɔ̍ hūŋ nu̍āā ā nyūmndāŋ wānā ve᷅ 
ndu̍ kɔ̍l te̍ yɛ̍. 

3Bōōndi̍i̍ wāŋndā chō wā dīmīo̍o̍ āā, “Kɔ̄l nyūlōo̍ chō ni᷅ŋ ō tīūwāā bā o̍ bā fe̍e̍. 
Mbɔ̄ wānā yɔ̍nūŋ ni᷅ŋ īsīōōŋ fu̍u̍,” ā bōōndi̍i̍ ke̍ŋ kpūndɛ̍ bɛ̄ndōo̍ dēl ni̍ŋ ndā chōo̍ 
o̍ lē pīlɛ̍ ni᷄ŋ kpe̍ ni̍. Ī yɔ̄nūŋ ni̍ŋ ko̍ mɛ̄ɛ̍ pūli̍i̍ vi̍ālɛ̄i̍ ī kpūwā nu̍āā wānā yo᷄llo̍ ā 
nɛ̄īyo̍ yɛ̍. Ndu̍yɛ̍ ā nɔ̍lā ni̍ŋ mā fūlā o̍ kpūndɛ̍ kōŋ ni᷄ŋ te̍. 

4Kɛ̍ ndu̍yɛ̍ chāāŋāā nāā, nya̍ nya̍ cho̍ mɛ̄ɛ̍ wānāā cho̍ o̍ nyūmndāŋ ni᷄ŋ, ā si̍nā ā 
sɔ̄ɔ̍ŋ Mɛ̄lɛ̄ka̍ŋ o̍kɔ̄ɔ̄ le̍ wā ā chō yɛ̍ le̍. Nya̍ nya̍, pāāle̍ le̍ŋ lē wo̍o̍lū ni̍ŋ nyā mɛ̄ɛ̍ 
vīīnɔ̄ɔ̍ hūŋ nu̍āā wānā ve᷅ ndu̍ kɔ̍l te̍ yɛ̍ le̍. 

5Nyā kpo̍u̍ lā chō māchūāā wānāā wāā o̍ nyɛ̄ wāwo̍ŋ ni̍ŋ. Wānāā wāā īpāla̍ nyā 
chō ni̍. Na̍a̍ na̍a̍ ŋ̄ cho̍ wānāā wāā īchɔ̄l, kɛ̄lɛ̄ŋgāā wānāā wāā o̍ mānyūm ni᷄ŋ te̍. 

6Mɛ̄ɛ̍ ō wā māā yɔ̄ŋɔ̄ɔ̄ pɛ̍, ŋ̄ wānūŋ māā wāŋndā ā pīli̍āā ā cho̍nu᷄ŋ o̍ lūa̍a̍ŋ ndā 
le̍. Ŋ̄ nɔ̄ mī ŋ̄ wā lāhɔ̄l, ndu̍yɛ̍ mī ŋ̄ wā nyɛ̄ kɛ̄ndɛ̄ ye̍ke̍ŋ. 

7A̍ nyūmndāŋ wāŋndā lɔ̄l ni̍. Ndu̍yɛ̍ ā nyūmndāŋ wāŋndā nɔ̄ vɛ̄lɛ̄ mūɛ̄īya̍ŋ kōlɔ̄ɔ̍ 
mī mā bīī ndā ni̍. 

8Kɛ̍ na̍a̍ na̍a̍, mɛ̄ɛ̍ nāā ŋ̄ chō ni᷅ŋ wānāā wāā īpāla̍ yɛ̍, ŋ̄ wānu᷅ŋ ni̍ko̍ nyɛ̍ kɛ̄ndɛ̄ 
ye̍ke̍ŋ. Ŋ̄ chūānu᷅ŋ tīīnda᷄ŋndo̍ o̍ Mɛ̄lɛ̄ka̍ ni᷄ŋ ā kāālāā, le̍ nāā māndāā mɛ̄ɛ̍ pūāā 
chɔ̄ūwa̍ ā wōūnūŋ nyɛ̍ māndā ndā tākpāa̍ wo̍ yɛ̍. O̍ ko̍ŋ kɔ̍ɔ̍lī, ŋ̄ nɔ̄ mī ŋ̄ wā lēhɔ̄l 
o̍ nɛ̄ī kpe̍e̍kpe̍i̍ le̍ pīŋī Mɛ̄lɛ̄ka̍ pīŋī ni̍ŋ nāā wo̍. He̍ī ma̍ndā nāā ni̍, mɛ̄ɛ̍ pūāā 
chɔ̄ūwa̍ ā wōūnūŋ mɔ̍si̍lta̍ kālā kālāla̍ŋ le̍ ndā bōlle̍ māndāā yɛ̍. 

9Kāni̍ fo̍ndōle̍, Mɛ̄lɛ̄ka̍ hɛ̄li̍ nāā le̍ mbō dɔ̄ūnu᷄ŋ tu̍mbe̍ ā nāā mbō tūsi̍ nāā nyɛ̄ 
pālāā chōo̍ le̍. Ō hɛ̄li̍ māhɛ̄līāā nāā, le̍ mī ŋ̄ sɔ̄lā pīŋīo̍o̍ sānāā o̍ sābu̍ Māsānɔ̄ɔ̍ 
Chi̍i̍sū Ki̍li̍tī wo̍ ni᷄ŋ. 

10Ndu̍ vi᷅ le̍ nāā ni̍, le̍ hāli̍ kpe̍ŋ bōōndi̍i̍ o̍ cho̍ mīīŋgū ve̍, ŋ̄ wā ā vi̍lɛ̍i̍, kɛ̄lɛ̄ŋgāā ŋ̄ 
wā yo̍o̍mū, ŋ̄ nɔ̄lā mī ŋ̄ hu᷄ŋ wa᷅ lātūlu̍ nāā ndāā. 

11Le̍lāŋ lā wā kɔ᷅lta̍ŋ dɛ̄ɛ̄ni̍āŋndo̍ vēllāā vēllē. Ndu̍yɛ̍ lā wā māāli̍āŋndo̍ vēllāā 
vēllē le̍ dīāllūŋ kāla᷄ŋ sɔ̄lāā mɛ̄ɛ̍ nyā chō nu̍āā tōsāā yɛ̍. 

Sīlālā Pɔɔ̍ ̄mɛɛ̍l̍u̍ yɔŋ̄gū lāŋ 
12Chāāŋāā nāā, ŋ̄ chō nyā nyɔ̄ɔ̄lōo̍ māā, wānāā cho̍ ha̍ā mā wā fāfa̍la̍a̍ nyā tɛ̄ɛ̄ŋ 
ndā, lā ke̍ ndā bɛ̄ɛ̄le̍ŋ, ndā yɔ̍nūŋ ni̍ māā wānāā cho̍ nyā lāchī o̍ sūɛ̍i̍ Māsānɔ̄ɔ̍ 
Mɛ̄lɛ̄kɛ̍i̍ ni᷄ŋ, mā wā nyā pɛ̄ɛ̄kōo̍ wā. 

13Lā chu̍ā wa᷅ŋndā ha̍ā māā wānāā nyāā bānā kpe̍e̍kpe̍i̍, ndu̍yɛ̍ mī lā kāālā ndā, 
kāni̍ fu̍u̍le̍, le̍ wāli̍ o̍ wāli̍ ndā chō tōsāā. Ndu̍yɛ̍ o̍ ko̍ŋ kɔ̍ɔ̍lī, lā nɔ̍ kɔ᷅ltā nyūlūla̍ŋ 
nyā pi̍lā tɛ̄ɛ̄ŋ vēllāā vēllē. 

14Ŋ̄ chō nyā nyɔ̄ɔ̄lōo̍ chāāŋāā nāā, lā yāndi̍i̍, lā sīlā wānāā lāāla᷄ŋndā ā nɔ̍ sīɛ̄lɛ̍i̍ye̍ 
wā. O̍ ko̍ŋ kɔ̍ɔ̍lī, lā dɛ̄ɛ̄ni̍a̍a̍ wānāā nɔ̍ sīōōŋnde̍ wā mī sīōōŋnde̍ fūlā ndā. Ndu̍yɛ̍ 
lā mālā wānāā nɔ̍ di̍āllūŋ kālā o̍ tīīnda᷄ŋ ndāā o̍ Mɛ̄lɛ̄ka̍ ni᷄ŋ te̍ wā. Lā nɔ̍ kɔ᷅ltā 
bīūwa᷄ŋnda̍ŋ ā wānā o̍ wānā fe̍e̍. 

15Lā chɛ᷅l mī wānā o̍ wānā mi̍ŋgu̍l chāāŋ ndɔ̍ māā o̍ māā le̍. Dɛ̍nɛ̍ kɛ̍ndɔ̄ɔ̍ ndu̍ nyā 
kīndi̍ lɔ̍ɔ̍ lɔ̍ɔ̍ le̍ tōsa̍la᷅ŋndo̍ vēllāā vēllē ni̍, ā nāā wānā o̍ wānā fe̍e̍ chu̍ā. 

16Lā wā ā kɔ̄l kɛ̄ndɛ̄ le̍ pɛ̄ŋgu̍ o̍ pɛ̄ŋgu̍. 

17Ndu̍yɛ̍ lā wā Mɛ̍lɛ̄kā pīɛ̄īyo̍ te̍le̍ŋ o̍ te̍le̍ŋ. 

18Lā me᷄l Mɛ̍lɛ̄kā bāli̍ka̍ o̍ īsɔ̄ɔ̍ o̍ īsɔ̄ɔ̍ fe̍e̍ ni̍ŋ. Kāni̍ fu̍u̍le̍, he̍ī Mɛ̄lɛ̄ka̍ hɛ̄nāŋ mī nyā 
wānāā Chi̍i̍sū Ki̍li̍tīa̍a̍ lā wā tōsāā ni̍. 

19Ndu̍yɛ̍, lā ku̍u̍nā Nyi̍nā Kāsīo̍o̍ o̍ wa̍llo̍ le̍. 

20Lā pɛ̍ɛ̍sā yōōŋgū wānāā su̍āā le̍ Mɛ̄lɛ̄ka̍ wā ā dīmūl nyā wo̍ le̍. 

21Kɛ̍ ndu̍yɛ̍ lā mɛ̄ɛ̄ndāŋ ndu̍ nyɛ̄ kɛ̄ndɛ̄ kɛ̍ndɛ̍ī, tē o̍ Mɛ̄lɛ̄ka̍ lo̍ le̍kɛ̍ndɛ̍ī o̍ fu̍lā ni̍. 
Ndu̍yɛ̍ lā chu̍ā i̍sɔ̍ɔ̍ o̍ īsɔ̄ɔ̍ cho̍ sūɛ̍i̍ kɛ̍ndɛ̄, 

22mī lā kɛ̄ɛ̍ īsɔ̄ɔ̍ o̍ īsɔ̄ɔ̍ cho̍ sūɛ̍i̍ wɔ̍ɔ̍ŋ. 

23Mbɔ̄ Mɛ̄lɛ̄ka̍ pi̍lā, o̍ ke̍ nāā ho̍ō kɔ̄l ndɔ̄ nyu̍lōo̍ wo̍, ō tōsā mī lā sīmnu᷄ŋ wānāā 
cho̍ ā yɔ̄ŋga᷄ŋ nāā ndu̍ chu̍ā kpe̍e̍kpe̍i̍ fɔ̍. Ndu̍yɛ̍ Mɛ̄lɛ̄ka̍ māndā yo̍o̍mūlā nyālāŋ 
kpo̍u̍, ā nyi̍nāā nyāā, ā dīāllūŋ nyāa̍ŋ, māā tē Māsānɔ̍ nāā Chi̍i̍sū Ki̍li̍tī hi᷅ŋ pɛ̍, tɛ̄ɛ̄ 
o̍ tɛ̄ɛ̄ ve᷅ nyā chōo̍ le̍ fɔ̍. 

24Mɛ̄lɛ̄ka̍ o̍ ve̍e̍lu̍ nāā wo̍ ō nɔ̄lā mbō tōsā ke̍ŋ, kāni̍ fu̍u̍le̍, nyɛ̄ o̍ di̍mī le̍ tōsāā wo̍, 
tōsāā o̍ to̍sā ndu̍ ni̍. 

25Nāā bɛ̍ɛ̍ lā pīɛ̍i̍ Mɛ̍lɛ̄kā le̍ nāā. 

26Chāāŋāā nāā, nyā kpo̍u̍ lā wā yi᷅la᷅ŋndo̍ vēllāā vēllē o̍ kāālāā ni᷄ŋ māā wānāā 
lāāla᷄ŋ o̍ Chi̍i̍sū ni̍ŋ. 

27I̍ cho̍ nyā sūɛ̍i̍ he̍ī dīmūllo̍ lɛ̍kɛ̍ lɛ̍kɛ̍, māā Māsānɔ̄ɔ̍ Mɛ̄lɛ̄ka̍ bu̍ɛ̍ī ndɔ̄, māā lā 
to̍mbo̍la̍ di̍ōmndā cho̍ o̍ yāu̍wo̍ ho̍ō ni᷄ŋ ndāŋ nāā chāāŋāā nāā kpo̍u̍ chu̍ā. 

28Mbɔ̄ Māsānɔ̍ nāā Chi̍i̍sū Ki̍li̍tī ō yīyāŋ nyā chōo̍ fɔ̍. 

Tɛ̄sālo̍nīāŋ Di̍i̍ŋ Ndɔ̄ɔ̍ 

Tɛ̄sālo̍nīāŋ Dii̍̍ŋ Ndɔ̄ɔ̍ 1 

1Yā Pɔ̍ɔ̄, ā Sa̍i̍lɔ̄ɔ̄, ā Ti̍mo̍tī, nāā ŋ̍ cho̍ yāu̍wo̍ ho̍ō pōōnyīāā ni̍. Ŋ̄ chō ndu̍ 
pōōnyīāā nāā nyā ku̍ndā wānāā lāāla᷄ŋndā chūā Tɛ̄sālōnāi̍kā chi̍e̍e̍, nyā yɔ̍nūŋ ni̍ 
māā Mɛ̄lɛ̄ka̍ Fi̍nyā nāā ā Māsānɔ̄ɔ̍ Chi̍i̍sū Ki̍li̍tī wānāā ndāā. 

2I̍ cho̍ pīɛ̄īle̍ŋ māā Mɛ̄lɛ̄ka̍ Fi̍nyā nāā ndā Māsānɔ̄ɔ̍ Chi̍i̍sū Ki̍li̍tī, ā yīyāŋ nyā chōo̍, 
ndu̍yɛ̍ mā ke̍ nyā kɔ̄l nyūlōo̍ fɔ̍. 

Tē Kil̍it̍ī hiŋ᷅ pɛ,̍ Mɛl̄ɛk̄a̍ kɔɔ̄s̄ā ā wāŋndā 
3Chāāŋāā nāā, ŋ̄ nɔ̄ mī ŋ̄ me᷄l Mɛ̄lɛ̄ka̍ bāli̍ka̍ te̍le̍ŋ o̍ te̍le̍ŋ le̍ nyā. Ō bɛ̄ndā mī ŋ̄ 
tōsā le̍nde̍, kāni̍ fu̍u̍le̍, le̍ mɛ̄ɛ̍ tīīnda᷄ŋ nyā nɔ̄ o̍ Mɛ̍lɛ̄kā ni᷄ŋ ndo̍ chō hīōūwɔ̄ɔ̍ lāchī 
ā chɔ̄ɔ̄lɔ᷄ŋndo̍ ta̍u̍ ta̍u̍ yɛ̍. Ndu̍yɛ̍ o̍ ko̍ŋ kɔ̍ɔ̍lī, nyā pi̍lɛ̍ŋ pi̍lɛ̍ŋ ndā kpo̍u̍, kāāli̍āŋ 
nyā kāāli̍āŋ ve᷅llāā vēllē wo̍ chō hīōūwɔ̄ɔ̍ lāchī ā chɔ̄ɔ̄lɔ᷄ŋndo̍. 

4Le̍ he̍ī, nāā bɛ̍ɛ̍ mi̍ ŋ̄ kīālū yōŋgā ā nyā o̍kɔ̄ɔ̄ ku̍ndālā wānāā lāāla᷄ŋāā Mɛ̄lɛ̄ka̍a̍ ā 
pīli̍āā tɛ̄ɛ̄ŋ. Mi̍ ŋ̄ kīālū yōŋgā ā nyā o̍kɔ̄ɔ̄, ā mɛ̄ɛ̍ nyā chō īsīsi̍ yi̍ yɛ̍, ā mɛ̄ɛ̍ nyā chō 
hīōūwɔ̄ɔ̍ lāchī ā Mɛ̄lɛ̄ka̍ tīīnda᷄ŋndo̍ yɛ̍, mi̍ chē bɛ̍ɛ̍ mi̍ wāŋndā wā nyā nyɛ̄ pālāā 
tūsīo̍o̍ chōo̍ tāu̍, ndu̍yɛ̍ mi̍ lā wā mɔ̍nɛ̍i̍ bīyɔ̄ɔ̍ tāu̍ ni̍. 

5Sɔ̄ɔ̍ŋ mu᷅ŋ ki̍nɛ̍i̍ ŋ̄ chō chɔ̄mndo̍ māā yāmɛ̍i̍ Mɛ̄lɛ̄kɛ̍i̍ ī nɔ̍ la̍ka̍fā le̍. Ndu̍yɛ̍ le̍ sābū 
Mɛ̄lɛ̄ka̍ chɛ᷄l māā mu᷅ŋ ki̍nɛ̍i̍ ŋ̄ yɔ̄nu̍ŋ ndo̍ cho̍ ni̍ māā le̍ mbō tōsā mī lā wā ā 
bɛ̄ndāā le̍ mbō wā nyā chōo̍ māsā. Le̍lāŋ, le̍ mɛ̄ɛ̍ Mɛ̄lɛ̄ka̍ chō nyā chōo̍ māsā yɛ̍ 
nyā chō mɔ̍nɛ̍i̍ bīyɔ̄ɔ̍ ni̍. 

6Mɛ̄lɛ̄ka̍ cho̍ wa᷅nā la̍ka̍fā le̍. Le̍ he̍ī, ō chō wānāā cho̍ nyā nyɛ̄ pālāā tūsīo̍o̍ chōo̍ 
wā māā ko̍ŋ mīŋgūl. 

7Nyā cho̍ mɔ̍nɛ̍i̍ bīyɔ̄ɔ̍ wā ā nāā bɛ̍ɛ̍ fa̍ū, ō chō nāā nyɛ̄ pālāā kōŋ fāŋā chōo̍. 
Bōōndi̍i̍ Māsānɔ̄ɔ̍ Chi̍i̍sū cho̍ chɔ̄nɔ᷄ŋ ɛ̄chɛ̍nɛ̄ lātūlu̍ ā ki̍i̍la̍a̍ ndūāā kpāāyāā mī 
Mɛ̄lɛ̄ka̍ chɔ᷄m ndu̍ o̍ ŋ̄wāŋndā chīe̍e̍ lo̍ ve̍, bōōndi̍i̍ ke̍ŋ o̍ cho̍ sūɛ̍i̍ he̍ī tōsā ni̍. 

8Ō chō hūnɔ̄ɔ̄ ā yīŋndē wūle̍ wu᷅le̍ bɛ̍ndū bɛ̄ndūle̍ŋ. O̍ ko̍ŋ, wānāā kɛ̍ɛ̍ Mɛ̄lɛ̄ka̍ wā 
ni̍ ā wānāā kɛ̍ɛ̍ le̍ nyɛ̄ yōōŋgū kɛ̄ndɔ̄ɔ̍ ho̍ō dīmi̍ wo̍ tōsāā wā, ndu̍ yɔ̍nūŋ ni̍ māā 
Māsānɔ̍ nāā Chi̍i̍sū yōōŋgōo̍ ā ndu̍ o̍kɔ̄ɔ̄, wānāā kāŋ ō chō ndā hūnɔ̄ɔ̄ nyɛ̄ pālāā 
tūsi̍ chōo̍. 

9Mɛ̄lɛ̄ka̍ chō tōsā mā sɔ̄lā nyɛ̄ pālāā, ndu̍yɛ̍ mā wā ā tɛ̄ɛ̄mbāā le̍ fɛ̍ɛ̍ŋ ā fɛ̍ɛ̍ŋ. 
Ndu̍yɛ̍ pīɔ̄ūwa᷅ŋndo̍ chō ndā dēlɔ̄ɔ̄ tɛ̍ɛ̄ŋ ndā Māsānɔ̄ɔ̍ Mɛ̄lɛ̄ka̍ wāā, ā chi᷅ lɛ̍ ndu̍ 
hɔ̄lla̍ le̍. Ndu̍yɛ̍ le̍ fɛ̍ɛ̍ŋ ā fɛ̍ɛ̍ŋ ā chi᷅ ni̍ŋ mɛ̄ɛ̍ Mɛ̄lɛ̄ka̍ chō wānā kɔ̄ndɔ̄fi̍li̍ yɛ̍ le̍. 

10Tē Chi̍i̍sū hi᷅ŋ pɛ̍, sɔ̄ɔ̍ŋ mu̍ŋ kpo̍u̍ ŋ̄ chō yɔ̄nɔ᷄ŋ. O̍ pāāle̍ le̍ŋ chōo̍ wānāā ndūāā 
kpo̍u̍ ā līsā ndu̍ ni̍ŋ ā dīōmndā lēbɛ̄ɛ̄lā bɛ̄ndūla̍ŋ, ndu̍yɛ̍ mā dɔ̄ūnu᷄ŋ kɔ̄ndɔ̄fi̍li̍ ā 
ndu̍. Ndā yɔ̍nūŋ ni̍ māā wāŋndā kpo̍u̍, ā lāāla̍ŋ ā ndu̍ wā. Nyā bɛ̍ɛ̍ lā wā ni̍ŋ ndā 
tɛ̄ɛ̄ŋ, kāni̍ fu̍u̍le̍, le̍ mɛ̄ɛ̍ nyā lāāla̍ŋ ā yōōŋgū nāā ŋ̄ dīmu̍l nyā wo̍ yɛ̍. 



2518 

 

 
Kisi Bible Quick 

© 2013 Bible Society in Liberia. 
 

 
 

 

11Le̍ sābōo̍ ho̍ō nāā ŋ̄ chō Mɛ̄lɛ̄ka̍ pīɛ̄īyo̍ le̍ nyā te̍le̍ŋ o̍ te̍le̍ŋ ni̍. Ŋ̄ chō Mɛ̄lɛ̄ka̍ nāā 
pīɛ̄īyo̍ le̍ nyā māā ō sīīŋgu̍u̍ nyā wānāā bɛ̍ndā le̍ mī lā wā o̍ yōōmū o̍ ve̍e̍lu̍ nyā 
le̍ wāā lēni᷄ŋ ndo̍ ni᷄ŋ. Ŋ̄ chō pīɛ̄īle̍ŋ māā mī Mɛ̄lɛ̄ka̍ tōsā o̍ kpāāyā ndɔ̄ɔ̍ ni᷄ŋ mbō 
pēēlu̍ yēēmāŋ kɛ̍ndɛ᷄ŋ wā nyā o̍ lākɔ̄l lo̍ŋ. Ndu̍yɛ̍ mi̍ ŋ̄ wā pīɛ̄īle̍ŋ māā, nyɛ̄ o̍ nyɛ̄ 
nyā tōsā le̍ tīīnda᷄ŋ nyā nɔ̄ o̍ ndu̍ Mɛ̍lɛ̄kā ni᷄ŋ ndo̍, māā mbō sīo̍u̍ wāli̍ ko̍ŋ. 

12Tē he̍ī ī yɔ̄nu̍ŋ pɛ̍, mɛ̄ɛ̍ lā tōsā mi̍ dīōlā Māsānɔ̍ nāā Chi̍i̍sūla̍ŋ lā sɔ̄lā līsāa̍. 
Ndu̍yɛ̍ ndu̍ bɛ̍ɛ̍ ō chō tōsā mī lā sɔ̄lā līsāa̍. He̍ī chō yɔ̄nɔ᷄ŋ sānāā ā kɛ̄ndɛ̄i̍ Mɛ̄lɛ̄ka̍ 
ndā Māsānɔ̄ɔ̍ Chi̍i̍sū Ki̍li̍tī ā to̍sāl nyā ve̍. 

Tɛ̄sālo̍nīāŋ Dii̍̍ŋ Ndɔ̄ɔ̍ 2 

1I̍ di̍mūl lɔ̍ nyā ā Māsānɔ̍ nāā Chi̍i̍sū Ki̍li̍tī, hūnɔ̄ɔ̄ ndɔ̄ɔ̍ o̍kɔ̄ɔ̄. Ndu̍yɛ̍, I̍ cho̍ vɛ̄lɛ̄ 
nyā chɔ̄m ā mɛ̄ɛ̍ o̍ chu̍u̍ŋgīāā ni̍ŋ nāā kpo̍u̍ ndu̍ pi̍lā īkɛ̄i̍ yɛ̍. 

2Wānāā pūm ā chō dīmīo̍o̍ māā pāāle̍ Māsānɔ̄ɔ̍ nɔ̄ le̍ hūnɔ̄ɔ̍ le̍ŋ lē chūū ni᷅ŋ 
hīōūwɔ̄ɔ̄. Kɛ̍ ndu̍yɛ̍, I̍ cho̍ nyā nyɔ̄ɔ̄lōo̍, lā yāndi̍i̍ chāāŋāā nīāā, lā chɛ᷅l mī wānāā 
wāā le̍nde̍ ā to̍sā mī kɔ̄ltā nyālāŋ lā lāāsi̍a̍ŋ, kɛ̄lɛ̄ŋgāā mī lā būūlāŋ ā sūɛ̍i̍ he̍ī o̍kɔ̄ɔ̄ 
le̍. Kɛ̄lɛ̄ŋgāā dɔ̍ɔ̍, wānāā pu᷄m ā wā yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ dīmīo̍o̍ ni̍, mā 
dīmūl nyā māā pāāle̍ le̍ŋ lē hīōū ni᷅ŋ. Kɛ̄lɛ̄ŋgāā dɔ̍ɔ̍, mbō wā wānāā pu᷄m ā wā 
wāŋndā sūɛ̍i̍ Mɛ̄lɛ̄kɛ̍i̍ dīmūllo̍ ni̍, mā dīmī le̍nde̍. Ɔ̄ɔ̄ mī wānāā pūm ā dīmi̍ dɔ̍ɔ̍ 
māā le̍nde̍ nāā ŋ̄ pōōnyi̍a̍a̍ o̍ yāu̍lā nāā ŋ̄ yɔ᷄ŋ ndāŋ ni᷄ŋ ni̍. 

3Kɛ̍ ndu̍yɛ̍, lā chɛ᷅l mī wānā o̍ wānā hu̍i̍ nyā o̍ sūɛ̍i̍ he̍ī ni᷄ŋ o̍ nɛ̄ī o̍ nɛ̄ī ni᷄ŋ te̍. Kāni̍ 
fu̍u̍le̍, lā nɔ̄ mī lā sīnā pɛ̄ŋgu̍, māā lɔ̍ɔ̍ pā mī pāāle̍ le̍ŋ lē fūūlu̍u̍, sɔ̄ɔ̍ŋ pūm chō 
mɛ̄ɛ̍ mī ŋ̄ yɔ̄nu̍ŋ. Mɛ̄ɛ̍ mī bōōndi̍i̍ fu̍u̍lu̍u̍, mī wāŋndā sīmu̍l Mɛ̄lɛ̄ka̍. Ndu̍yɛ̍, wānā 
cho̍ ho̍ō mbo̍ kɛ̄ɛ̄ nyɛ̄ o̍ nyɛ̄ fe̍e̍ Mɛ̄lɛ̄ka̍ ō dīmi̍ wo̍ wo̍, mɛ̄ɛ̍ mbō hīŋ. Ndu̍ Mɛ̄lɛ̄ka̍ 
tɛ̄ɛ̄mbūū ni̍ŋ mbō chīi̍ ā ndu̍ ni̍. 

4Ndu̍yɛ̍, wānā kɛ̍ɛ̄ ni̍ŋ ko̍ŋ nyɛ᷅ Mɛ̄lɛ̄ka̍ dīmī wo̍ wo̍, ō sīmūl ni̍ŋ nyɛ᷅ o̍ nyɛ̄ 
wāŋndā chu̍ā māā Mɛ̄lɛ̄ka̍ ndā, kɛ̄lɛ̄ŋgāā mā wā mu̍ŋ sōōlūū wo̍. O̍ ko̍ŋ, mbō 
chu̍ā ndu̍ pi̍lā māā ndu̍ hi̍o̍ū ā mu̍ŋ kpo̍u̍. Ō fūlā o̍ ko̍ŋ kɔ̍ɔ̍lī, mbō lūɛ̄ī bɛ̍ɛ̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ mbō cha᷄l, mbō dīmi̍ māā ndu̍ cho̍ Mɛ̄lɛ̄ka̍ ni̍. 

5I̍ di̍mu̍l nyā ni᷅ŋ sɔ̄ɔ̍ŋ mu᷅ŋ fa̍ū bōōndi̍i̍ yā I̍ wā nyā tɛ̄ɛ̄ŋ nde̍. Bāā lā pūɛ̄ɛ̄nu̍ŋ? 

6Nyā pi̍lā lā sīnā nyɛ̍ cho̍ wāŋndo̍ ho̍ō kūūnā hūnɔ̄ɔ̍ pɛ̄ŋgo̍o̍ ho̍ō wo̍. He̍ī yɔ̄nu̍ŋ 
le̍ mbō lo̍ o̍ ko̍ŋ mī bōōndi̍i̍ o̍ nɔ̍ le̍ hūnɔ̄ɔ̍ ve̍ ī fūūlu̍u̍ fɛ̍lɛ̍ŋ. 

7Dīōm kɛ̄yāā ho̍ō le̍ nyɛ̄ Mɛ̄lɛ̄ka̍ dīmi̍ wo̍ tōsāā, ō chō ni᷅ŋ bɛ̍ɛ̍ yɔ̍nɔ᷄ŋndo̍, kɛ̍ ī fūlā 
wɔ̍ kpe̍nde̍ke̍le̍ le̍. Kɛ̍ ndu̍yɛ̍, wānā chāl sūɛ̍i̍ he̍ī lāchī wo̍, ō chō hīōūwɔ̄ɔ̄ lāchī ā 
cha᷄lle̍ ndi̍ lāchī hāāā, mbō lo̍ o̍ ko̍ŋ mī Mɛ̄lɛ̄ka̍ fāŋā ndu̍ lāchī. 

8Tē Mɛ̄lɛ̄ka̍ fāŋā ndu̍ lāchī pɛ̍, o̍ ko̍ŋ, wānā cho̍ ho̍ō mbo̍ kɛ̄ɛ̄ nyɛ̄ o̍ nyɛ̄ fe̍e̍ Mɛ̄lɛ̄ka̍ 
dīmi̍ wo̍ wo̍, ō hīŋ. Kɛ̍ ndu̍yɛ̍, Māsānɔ̄ɔ̍ Chi̍i̍sū cho̍ ndu̍ dīyɔ̄ɔ̄ ā hūēīye̍ ndu̍ o̍ 
sōndō, ndu̍yɛ̍, mbō tɛ̄ɛ̄mbu̍u̍ ndu̍ ā yēlēŋgi̍ ye̍lēŋgi̍ cho̍ ndu̍ wā ō bālāā o̍ hūnɔ̄ɔ̄ 
ndɔ̄ɔ̍ wo̍. 

9Wānā kɛ̍ɛ̍ ko̍ŋ nyɛ᷅ o̍ nyɛ̄ Mɛ̄lɛ̄ka̍ dīmi̍ wo̍ wo̍, tē ō hīŋ pɛ̍, Sēta̍nā o̍ cho̍ māsā 
nyi̍nāā wɔ̄ɔ̍ŋndā wo̍, ā kpāāyā ndɔ̄ɔ̍ o̍ hu᷅ŋ ni̍ŋ ni̍. Ndu̍yɛ̍ ō tōsā ni̍ŋ sɔ̍ɔ̍ŋ 
kɔ̄ndɔ̄fi̍li̍ŋ fāŋgā fa̍ŋgā, ā kpālōla̍ lāchōōwāla̍ŋ, ā ka̍a̍ma̍āla̍ŋ. 

10Ndu̍yɛ̍, ō tōsā ni̍ŋ sɔ̍ɔ̍ŋ wɔ̍ɔ̍ŋ fāŋgā fa̍ŋgā, le̍ mbō hūi̍ wānāā nɔ̍ ha̍ā le̍ kɔ̄la̍ŋ o̍ 
nyɛ̄ pālāā ni᷄ŋ ndā. Sābū ndā kūā ni̍ŋ o̍ nyɛ̄ pālāā ni᷄ŋ ndo̍ cho̍ ni̍ māā, le̍ mɛ̄ɛ̍ ndā 
kāālā yo̍o̍ŋgū tōnyāā ho̍ō le̍ yɛ̍. Kāni̍ fo̍ndōle̍, tē ndā āā kāālā yōōŋgōo̍ ho̍ō pɛ̍, 
nu̍āā Mɛ̄lɛ̄ka̍ ndu̍ o̍o̍ pi̍ŋī ndā. 

11Kɛ̍ ndu̍yɛ̍, le̍ mɛ̄ɛ̍ ndā kāālā yo̍o̍ŋgōo̍ ho̍ō le̍ yɛ̍, mi̍ Mɛ̄lɛ̄ka̍ lāāsīāā nda̍ hūlla̍ŋ 
la̍a̍sī la̍a̍sī, le̍ mā lāāla̍ŋ ā sɔ̄ɔ̍ŋ cho̍ to᷅nya̍ le̍ wo̍ŋ. 

12O̍ he̍ī ni᷄ŋ, wānā o̍ wānā cho̍ mā kāālā yɔ̄ŋ wɔ̄ɔ̍ŋndo̍ tōsāā yɔ̄ŋi̍ ndā āā lāāla̍ŋ ā 
yōōŋgū tōnyāā yɛ̍, wānāā kāŋ Mɛ̄lɛ̄ka̍ chō ndā yāmɛ̍i̍ kīlūl, mbō tūsi̍ ndā nyɛ̄ 
pālāā chōo̍. 

Mɛl̄ɛk̄a̍ hɛl̄i ̍nyā le̍ mbō pīŋi ̍nyā 
13Chāāŋāā nāā, nyā Māsānɔ̄ɔ̍ Mɛ̄lɛ̄ka̍ kāālā ha̍ā wā, le̍ te̍le̍ŋ o̍ te̍le̍ŋ ŋ̄ nɔ̄ mī ŋ̄ me᷄l 
Mɛ̄lɛ̄ka̍ ba̍li̍kāā le̍ nyā, le̍ mɛ̄ɛ̍ Mɛ̄lɛ̄ka̍ hɛ̄li̍ nyā o̍ kāndɔ᷄ŋndo̍ di̍, le̍ mbō pīŋi̍ nyā 
yɛ̍. Ō tōsā he̍ī sānāā ā nyi̍nā ndɔ̄ɔ̍, o̍ si̍i̍ŋgu̍u̍ nyā wānāā cho̍ ā yɔ̄ŋga᷄ŋ o̍ Mɛ̄lɛ̄ka̍ 
lo̍ wā, ndu̍yɛ̍ o̍ ko̍ŋ kɔ̍ɔ̍lī, ā tīīnda᷄ŋ nyā nɔ̄ o̍ tōnyā cho̍ ā Mɛ̄lɛ̄ka̍ o̍kɔ̄ɔ̄ wo̍ ni᷄ŋ ndo̍. 

14Ndu̍yɛ̍, Mɛ̄lɛ̄ka̍ vēēlu̍ ma̍ve̍e̍lāā nyā vēēlōo̍ ho̍ō sānāā ā yōōŋgū ndɔ̄ kɛ̍ndɛ̄ nāā 
ŋ̄ dīmu̍l nyā wo̍, le̍ nyā bɛ̍ɛ̍ mī lā sɔ̄lā nāŋɔ̄ɔ̍ Māsānɔ̄ nāā Chi̍i̍sū Ki̍li̍tī wo̍. 

15Le̍lāŋ chāāŋāā nāā, lā si᷄m nyɛ̍ kɛ̄ndɛ̄ yi̍ o̍ lāāla᷄ŋ nyāā chōo̍, ndu̍yɛ̍ mī lā bīī sɔ̄ɔ̍ŋ 
nāā ŋ̄ pɛ̄ɛ̄ku̍ nyā wo̍ŋ kpi̍ŋ, ŋ̄ nāā ŋ̄ pɛ̄ɛ̄ku̍ nyā ā sōndō wo̍ŋ ni̍, ā ŋ̄ nāā ŋ̄ pōōnyi̍a̍l 
nyā yāu̍wo̍ ā mu̍ŋ o̍kɔ̄ɔ̄ wo̍ŋ. 

16I̍ cho̍ Māsānɔ̍ nāā Chi̍i̍sū Ki̍li̍tī pi̍lā pīɛ̄īle̍ŋ ndā Mɛ̄lɛ̄ka̍ Fi̍nyā nāā o̍ kāālā nāā 
wo̍ le̍ nyā. Ndu̍ yɔ̍nūŋ ni̍ māā Mɛ̄lɛ̄ka̍ ō tōsāl nāā kɛ̄ndɛ̄i̍ ndūɛ̍i̍ mbo̍ kē nāā kɔ̄ltā 
sīmūlāāla̍ŋ le̍ fɛ̍ɛ̍ŋ ā fɛ̍ɛ̍ŋ, ndu̍yɛ̍, mbo̍ tōsā mi̍ ŋ̄ wā hɔ̄lte̍ŋ o̍ nɛ̄ī nyɛ̄ kɛ̄ndɛ̄ kɛ̍ndɛ̍ī 
yo̍. 

17Mbɔ̄ ā dɛ̄ɛ̄ni̍a̍a̍ nyā kɔ̄lta̍ŋ fɔ̍. Ā sīmu̍l nyā kɔ̄lta̍ŋ pɛ̄ŋgu̍ o̍ pɛ̄ŋgu̍ le̍ wa̍lta̍ 
kɛ̍ndɛ̄la̍ŋ tōsāā ā sɔ̄ɔ̍ŋ kɛ̍ndɔ᷄ŋ dīmīo̍o̍ fɔ̍. 

Tɛ̄sālo̍nīāŋ Dii̍̍ŋ Ndɔ̄ɔ̍ 3 

Pɔɔ̍ ̄dim̍u̍l Tɛs̄ālo̍nīāŋndā le̍ mā pīɛi̍ ̍Mɛl̄ɛk̄a̍ le̍ ndā 
1Nyɛ̄ yā I̍ hɛ̍nāŋ le̍ nyā mɛ̄ɛ̄lū dīmūllo̍ wo̍ ndu̍ cho̍ ho̍ō ni̍. Lā pīɛ̍i̍ Mɛ̍lɛ̄kā le̍ nāā 
māā yōōŋgu̍ chɛ̍ŋ ho̍ō o̍ Māsānɔ̄ɔ̍ Mɛ̄lɛ̄ka̍ lo̍ wo̍ ō kēle̍ŋā ti̍ū bā o̍ bā fe̍e̍. Ndu̍yɛ̍, 
mī wāŋndā ā ke̍ yōōŋgū kālāā bɛ̄ɛ̄le̍ŋ, mɛ̄ɛ̍ i̍ yɔ̍nu̍ŋ nu̍āā nyā tɛ̄ɛ̄ŋ yɛ̍. 

2Ndu̍yɛ̍, lā pīɛ̍i̍ vɛ̍lɛ̄ le̍ nāā māā mī Mɛ̄lɛ̄ka̍ tōsā ā sābū wānāā kɔ̄l vēsɛ̍i̍ya̍a̍ 
wɔ̍ɔ̍ŋndā ha̍ā ā ti̍ū bā mā yɔ᷄ŋ nāā nyɛ̄ le̍. Kāni̍ fo̍ndōle̍, ō cho̍ wa᷅ŋndā fa̍ū le̍ ā dɔ̍ū 
tīīnda᷄ŋndo̍ o̍ Mɛ̄lɛ̄ka̍ ni᷄ŋ te̍. 

3Kɛ̍ ndu̍yɛ̍, Māsānɔ̄ɔ̍ Mɛ̄lɛ̄ka̍ chō wāna̍ wānā dɔ̍ū tīīnda᷄ŋ o̍ ndu̍ ni̍ŋ. Ō tōsā mī lā 
wā ā kɔ̄ltā sīmūlāā. Ndu̍yɛ̍, ō nɔ̄lā mbō māndā nyā, ō ndā vēēlū āā, Wānā 
Wɔ̍ɔ̍ŋndo̍ wo̍ ō yɔ᷅ŋ nyā nyɛ̄ le̍. 

4Ndu̍yɛ̍, Māsānɔ̄ɔ̍ Mɛ̍lɛ̄kā ō tōsā mi̍ ŋ̄ nɔ̄ lāāla᷄ŋndo̍ ā nyā. Ŋ̄ sīnā kpe̍e̍kpe̍i̍ māā 
sɔ̄ɔ̍ŋ nāā ŋ̄ dīmu̍l nyā le̍ tōsāā wo̍ŋ māā mu̍ŋ nyā chō tōsāā ni̍. Ndu̍yɛ̍, ŋ̄ lāāla̍ŋ 
kpe̍e̍kpe̍i̍ māā lā chō hīōūwɔ̄ɔ̄ lāchī ā tōsāā le̍nde̍. 

5Mbɔ̄ Māsānɔ̄ɔ̍ Mɛ̄lɛ̄ka̍ ō tōsā ā sābū, mī lā chɔ̄ɔ̄lu̍ sīnā pɛ̄ŋgo̍o̍ sɔ̄lā ā kāālā o̍ kāālā 
nyā wo̍ o̍kɔ̄ɔ̄, o̍ ko̍ŋ kɔ̍ɔ̍lī, ā kɔ̄l bīūwa᷄ŋ Ki̍li̍tī ke᷅ nyā wo̍ fɔ̍. 

Wānā o̍ wānā ā nɔ ̄mā to̍sā wa̍llo̍ 
6Chāāŋāā nāā, Māsānɔ̄ɔ̍ Chi̍i̍sū Ki̍li̍tī o̍ kpāāyā ndɔ̄ɔ̍ ni᷄ŋ nāā ŋ̄ chō nyā sūɛ̍i̍ he̍ī 
dīmūllo̍ ni̍, māā wānā o̍ wānā cho̍ wānā lāāla᷄ŋ mbō wā wānā sīɛ̄lɛ̍i̍yo̍ pɛ̍, ndu̍yɛ̍ 
mbō kɛ̄ɛ̍ le̍ nyɛ̄ nāā ŋ̄ pɛ̄ɛ̄ku̍ nyā wo̍ tōsāā pɛ̍, lā chi̍ɛ̍ɛ̄li̍āŋ ā ndu̍ le̍. 

7Nyā pi̍lā lā sīnā cha̍la̍ŋ māā lā nɔ̄ mī lā chu̍ā kāālā nāālāŋ. Kāni̍ fo̍ndōle̍, bōōndi̍i̍ 
nāā ŋ̄ wā nyā tɛ̄ɛ̄ŋ nde̍, ŋ̄ ve̍ wānāā sīɛ̄lɛ̍i̍ le̍. 

8Nyɛ̄ o̍ nyɛ̄ dīāā wāŋndā wā nāā kīo̍o̍, pāāwāā nāā ŋ̍ pāāwā le̍ ndu̍ ni̍. O̍ he̍ī ni᷄ŋ, 
le̍ pāāle̍ŋ ā nyūmndāŋ ŋ̄ wā fāfa̍la̍a̍, mi̍ ŋ̄ wā wa̍llo̍ ō kālā kālā. Kāni̍ fu̍u̍le̍, nāā ŋ̍ 
hɛ̍nāŋ nyā ki̍nɛ̍i̍ mī wānā pi᷅lɛ̍ lūɛ̄ī bɔ̄nɔ̄ le̍ nāā le̍. 

9Nāā ŋ̍ nɔ̍ di̍ kpe̍e̍kpe̍i̍ le̍ mī nāā ŋ̍ nyu̍nā nyā le̍ nyɛ̄ nāā di̍a̍a̍, nāā ŋ̍ pāāwā le̍ ndu̍ 
le̍. Kɛ̍ ndu̍yɛ̍, sābū nāā ŋ̄ nyūnā nyā le̍ wo̍, kɛ̍ mi̍ ŋ̄ wā wa̍llo̍ le̍nde̍ o̍ kālā kālā wo̍ 
cho̍ ni̍, māā mī nyɛ̄ nāā ŋ̄ wā tōsāā wo̍ ndu̍ o̍o̍ wā māā tāāmāsi̍ le̍ nyā. 

10Bōōndi̍i̍ nāā ŋ̄ wā ke̍ŋ lātu̍lu̍ nāā nyāā ve̍, mi̍ ŋ̄ dīmūl nyā māā wānā o̍ wānā 
kɛ̍ɛ̍ le̍ wa̍llo̍ pɛ̍, lā ke᷅ ndu̍ nyɛ̄ dīāā le̍. 

11Le̍ sābū nāā ŋ̄ chō sɔ̄ɔ̍ŋ mu᷅ŋ dīmīo̍o̍ wo̍ cho̍ ni̍ māā, ŋ̄ chō tūēīyɔ̄ɔ̍ māā wānāā 
pūm ā chō nyā tɛ̄ɛ̄ŋ mā nɔ̄ sīɛ̄lɛ̍i̍ to̍sāā nyɔ̄ɔ̍. Nyɛ̄ o̍ nyɛ̄ ā to̍sā le̍, mɛ̄ɛ̍ kēī sōndōla̍ŋ 
wōūwo̍ o̍ sɔ̄ɔ̍ŋ pi̍lāŋ ni᷄ŋ. 

12Nyā wānāā wāā nu̍āā ŋ̄ chō nyā dīmūllo̍, ndu̍yɛ̍, mi̍ ŋ̄ wā nyā sīlāā o̍ kpāāyā 
Māsānɔ̄ɔ̍ Chi̍i̍sū Ki̍li̍tīo̍o̍ ni᷄ŋ, māā lā wā wānāā mānda᷄ŋ ā kāālā nyālāŋ o̍kɔ̄ɔ̄, 
ndu̍yɛ̍, mī nyā pi̍lā tōsā wa̍llo̍ le̍ nyɛ̄ nyā di̍a̍a̍. 

13Kɛ̍ ndu̍yɛ̍, chāāŋāā nāā, mī ŋ̄ dīmu̍l nyā, lā sāŋgā ā sɔ̄ɔ̍ŋ kɛ̍ndɔ᷄ŋ tōsāā le̍. 

14Kɛ̍ mī wānā wā dɔ̍ɔ̍ nāā tɛ̄ɛ̄ŋ mbō kɛ̄ɛ̍ le̍ nyɛ̄ nāā ŋ̄ dīmu̍l nyā o̍ yāu̍wo̍ ho̍ō ni᷄ŋ 
ndo̍ tōsā. Tē wānā wāā le̍nde̍ wā nyā tɛ̄ɛ̄ŋ pɛ̍, lā fūlā ndu̍ mākɔ̄ɔ̄. Ndu̍yɛ̍, lā nɔ᷅ 
kpe̍ku̍ o̍ kpe̍ku̍ ā ndu̍ le̍, le̍ mī Si̍ɔ̍mbu̍la̍ŋ lā bīī ndu̍. 

15Kɛ̍ ndu̍yɛ̍, lā chu̍ā ndu̍ māā ya̍a̍mɔ̍ɔ̍ nyā le̍. Lā nɔ̄ mānūāā mī lā sīlā wānā wāā 
le̍nde̍ mɛ̄ɛ̍ wānā si̍lā chāāŋ nūm wānā lāāla᷄ŋndo̍ yɛ̍. 

Dīōmndā mɛɛ̄l̄āāla̍ŋ 

16Mbɔ̄ Māsānɔ̄ɔ̍ Mɛ̄lɛ̄ka̍ pi̍lā o̍ ke᷅ wa᷅ŋndā kɔ̄l nyūlōo̍ wo̍, ō ke̍ nyā kɔ̄l nyūlōo̍ 
te̍le̍ŋ o̍ te̍le̍ŋ o̍ nɛ̄ī o̍ nɛ̄ī ni̍ŋ fɔ̍. Nyā kpo̍u̍ Māsānɔ̄ɔ̍ Mɛ̄lɛ̄ka̍ wā lātu̍lu̍ ā nyā fɔ̍. 

17Yā Pɔ̍ɔ̄ pi̍lā cho̍ ni᷅ŋ yīlɔ̄ɔ̍ ho̍ō pōōnyīāā ni̍. I̍ yi̍l nyā lāpi̍. Nu̍āā yā I̍ po̍o̍nyīāā 
di̍o̍lā nīlāŋ o̍ yāu̍lā nīlāŋ mɛ̄ɛ̄lu̍lāŋ kpo̍u̍ ni̍. Nu̍āā yā I̍ po̍o̍nyīāā ni̍. 

18Mbɔ̄ Māsānɔ̍ nāā Chi̍i̍sū Ki̍li̍tī ō yīyāŋ nyā chōo̍ fɔ̍. 

Ti̍mo̍tī Tāso̍o̍ 

Tim̍o̍tī Tāso̍o̍ 1 

A̍ Wānā kɛɛ̍ ̍nyɛ ̄o̍ nyɛ ̄Mɛl̄ɛk̄a̍ dīmi ̍wo̍ wo̍ o̍kɔɔ̄ ̄
1Yā Pɔ̍ɔ̍ yā cho̍ ho̍ō wānā Chi̍i̍sū Ki̍li̍tī ve᷅m māā hɔ̄ltē ndɔ̄ wo̍, yā cho̍ yāu̍wo̍ ho̍ō 
pōōnyīāā ni̍. Mɛ̄lɛ̄ka̍ o̍ pi̍ŋī nāā wo̍ ndā Chi̍i̍sū Ki̍li̍tī, ō nāā ŋ̄ chō lēhɔ̄l o̍ nɛ̄ī le̍ ndu̍ 
wo̍, ndā di̍mu̍l lā le̍ wāā wānā Chi̍i̍sū Ki̍li̍tī ve᷅m māā hɔ̄ltē ndɔ̄ wo̍ ni̍. 

2I̍ cho̍ ndu̍ pōōnyīāā nāā nūm Ti̍mo̍tī chu̍ā, nu᷄m si̍mnu᷄ŋ ho̍ō māā po̍ nī kpe̍e̍kpe̍i̍ 
o̍ tīīnda᷄ŋ nāā ŋ̄ nɔ̄ o̍ Mɛ̄lɛ̄ka̍ ni᷄ŋ ndo̍ wo̍. I̍ cho̍ Mɛ̄lɛ̄ka̍ Fi̍nyā nāā pīɛ̄īyo̍ ā Māsānɔ̍ 
nāā Chi̍i̍sū Ki̍li̍tī, māā ā yīyāŋ nu̍m chōo̍, mā tūīīnu̍ŋ nu̍m īnyīɛ̍ɛ̍, ndu̍yɛ̍ mā ke̍ 
nu̍m kɔ̄l nyūlōo̍ fɔ̍. 

Sīlāā ā pɛɛ̄k̄ūlā lāchōōwāla̍ŋ o̍kɔɔ̄ ̄
3Bōōndi̍i̍ yā I̍ wā kɔ̄la̍ŋ o̍ lɛ̄ŋndē Māsīdo̍o̍nīāāle̍ŋ ni᷄ŋ nde̍, mi̍ nyɔ̍ɔ̍lū nu̍m le̍ mā 
lo̍ Ɛ̍fi̍sīā chi̍e̍e̍. Ndi̍ ko̍ni̍ yā I̍ cho̍ vɛ̄lɛ̄ nu̍m dīmūllo̍ ni̍. Chāl Ɛ̍fi̍sīā mā kpāā wānāā 
cho̍ wāŋndā pɛ̄ɛ̄kū lāchōōwāā wā. 

4Di̍mu̍l ndā ā pɛ̄ŋgi̍ te̍le̍ŋnda̍ŋ chūāā le̍ pɛ̄ɛ̄kōo̍ ā bu̍ndɔ᷄ŋ lāchōōwa᷄ŋ o̍kɔ̄ɔ̄, ā 
pɛ̄ɛ̄kōo̍ ā dīōlā wānāā māsīndīāā fāŋgā fa̍ŋgāa̍ tōmbōlā kōŋ kɛ᷅ kɛ᷅. Kāni̍ fo̍ndōle̍, 
dīōmndā hīŋa᷅ŋnda̍ŋ ko̍ni̍ pɛ̄ɛ̄kūlā wāā le̍nde̍la̍ŋ lā lūēī wa᷅ŋndā tɛ̄ɛ̄ŋ ni̍. Ndu̍yɛ̍, 
nyɛ̄ Mɛ̄lɛ̄ka̍ kɛ̄ɛ̄si̍a̍a̍ le̍ tōsāā wo̍, ō wānā chi̍o̍o̍ sīnā ho̍ō sānāā o̍ tīīnda᷄ŋndo̍ nɔ̄ɔ̍ 
o̍ Mɛ̄lɛ̄ka̍ ni᷄ŋ ndo̍, pɛ̄ɛ̄kūlā wāā le̍nde̍ lā mālā le̍ ndu̍ hīvī lāchī le̍. 

5Le̍ sābū yā I̍ cho̍ sīlālāŋ nda᷅ŋ ndo̍ cho̍ ni̍ māā, le̍ mī ŋ̄ lo̍ o̍ ko̍ŋ mī ŋ̄ kāāli̍āŋ kāālā 
kpe̍e̍kpe̍i̍yo̍ ve̍llāā vēllē. Ko̍ŋ cho̍ ni̍, kāālāā o̍ cha᷅ŋ o̍ kɔ̄l dīāndāā ni᷄ŋ, ā yīya᷄ŋ 
kɛ̍ndɔ̄ɔ̍, ā tīīnda᷄ŋndo̍ o̍ Mɛ̄lɛ̄ka̍ ni᷄ŋ ndo̍. 

6Sɔ̄ɔ̍ŋ mu᷅ŋ wāŋndā ā pūm ā ma᷄l ni̍, mā wōū bālāŋ o̍ sɔ̄ɔ̍ŋ ŋ̄dīɔ̄mndo̍ŋ ni᷄ŋ, 
dīōmnda̍ŋ hīŋa᷅ŋndo̍ o̍ sɔ̄ɔ̍ŋ fo̍ndo᷄ŋ chōo̍. 

7Wāŋndā ha̍ā, ā hɛ̄nāŋ mā pɛ̄ɛ̄ku̍ wāŋndā sāwālā Mɛ̄lɛ̄ka̍ lāŋ. Kɛ̍ ndu̍yɛ̍, dīōmndā 
kālālā ndā pi̍lā dīmī lāŋ bɛ̍ɛ̍ ā si̍nā lāŋ pɛ̄ŋgu̍ le̍. Ndu̍yɛ̍, sɔ̄ɔ̍ŋ ndā sūāā mu̍ŋ ā 
mu̍ŋ o̍kɔ̄ɔ̄ wānā che᷅ pɛ̍ āā ā sīnā mu̍ŋ pɛ̄ŋgu̍ wo̍ŋ, ā si̍nā mu̍ŋ pɛ̄ŋgu̍ si̍nā kālāā 
le̍. 

8Ŋ̄ sīnā māā sāwāla̍ŋ nyɛ̄ kɛ̄ndɔ̄ɔ̍ lā cho̍ ni̍, kɛ̍ ndu̍yɛ̍, mɛ̄ɛ̍ mī wānā so̍li̍ŋ kpe̍ku̍ 
ā lāŋ mɛ̄ɛ̍ i̍ nɔ̍ le̍ wāā yɛ̍. 

9Ndu̍yɛ̍, ŋ̄ sīnā vɛ̍lɛ̄ māā ō cho̍ le̍ wānāā sa̍kpūa̍a̍ le̍ ndā dūāū sāwālāŋ te̍. Wānāā 
ndā dūāū sāwālāŋ le̍ ndā wā cho̍ ha̍ā ni̍. Wānāā tɛ̍ɛ̍mbūū sāwālāŋ ndā, ā wānāā 
chu̍ē sāwā le̍ wā, ā wānāā ke᷅ Mɛ̍lɛ̄kā lēbɛ̄ɛ̄ le̍ wā, ā wānāā yɔ̄ŋ wɔ̄ɔ̍ŋndā, ā wānāā 
cho̍ ā yɔ̍ŋga᷄ŋ o̍ Mɛ̄lɛ̄ka̍ lo̍ le̍ wā, ā wānāā bu̍u̍lāŋ ā su̍ɛ̍i̍ Mɛ̄lɛ̄kɛ̍i̍ le̍ wā, ā wānāā 
di̍ī fi̍nyāā ndāā, kɛ̄lɛ̄ŋgāā kālāā ndāā wā, ā wānāā dīyāā ŋ̄wāŋndā chīe̍e̍ya̍, 

10ā wānāā su̍u̍ndā ā wānāā ndā cho̍ o̍ nɔ̄ ni̍ŋ te̍ wā, ā wānāā to̍sā māālāŋ ndā 
chāāŋāā ndāā wa᷅ŋ pīāāndūāā, kɛ̄lɛ̄ŋgāā ndā chāāŋāā ndāā wa᷅ŋ lāāndūāā wā, ā 

wānāā bi̍ī wa᷅ŋndā chīe̍e̍ya̍ mā pīsī ndā o̍ chɛ̄le̍ŋ ni᷄ŋ ndā, ā wānāā lāchōōwāā, ā 
wānāā tɛ̍ndā se̍īlē lāka̍fāle̍ŋ ndā, ā wānāā to̍sā sɔ̍ɔ̍ŋ che᷅le̍ŋ ndo̍ŋ ŋ̄ pɛ̄ɛ̄kū sākpōo̍ 
ho̍ō ō kūūnā wo̍ŋ ndā. 

11Pɛ̄ɛ̄kū kālāā yɛ̄, o̍ Yōōŋgū Kɛ̄ndɛ̍ Mɛ̄lɛ̄ka̍a̍ ni᷄ŋ wānā sāālūŋ ndu̍ ni̍, yōōŋgū 
Mɛ̄lɛ̄ka̍ ō ke̍ yā le̍ mī I̍ kɔ̍ di̍mūl wāŋndā ndu̍ wo̍. Mɛ̄lɛ̄ka̍ ō nāā ŋ̄ nɔ̄ ho̍ō mī ŋ̄ līsā 
wo̍, o̍ ndu̍ lo̍ yōōŋgū kɛ̄ndɛ̄ bɛ̄ndōo̍ ho̍ō chɛ᷄ŋ ni̍. 

Pɔɔ̍ ̄yil̍ Mɛl̄ɛk̄a̍ ba̍lik̍āā le̍ nyīɛɛ̍y̍īī ndūɛi̍ ̍
12Māsānɔ̍ nāā Chi̍i̍sū Ki̍li̍tī o̍ ke̍ yā kpāāyāā le̍ wa̍llo̍ ho̍ō tōsāā wo̍, I̍ yi̍l ndu̍ bāli̍ka̍ 
le̍ mɛ̄ɛ̍ o̍ lāāla̍ŋ ā yā le̍ wa̍llo̍ ho̍ō tōsāā yɛ̍. Ndu̍yɛ̍, I̍ me̍l ndu̍ bāli̍ka̍ le̍ mɛ̄ɛ̍ o̍ hɛ̍li̍ 
yā le̍ wa̍llo̍ ho̍ō yɛ̍. 

13Mi̍ chē bɛ̍ɛ̍ o̍ tāse̍lā ndɔ̄ɔ̍ mi̍ I̍ tɛ̍ɛ̍mbūū dīōlā ndɔ̄lāŋ, o̍ ko̍ŋ kɔ̍ɔ̍lī, mi̍ I̍ tu̍sī ndu̍ 
nyɛ̄ pālāā chōo̍, ndu̍yɛ̍ mi̍ yi̍o̍ū ndu̍ ni̍, kɛ̍ o̍ ko̍ŋ ni̍ŋ kpo̍u̍, mi̍ Mɛ̄lɛ̄ka̍ tūīīnu᷄ŋ yā 
īnyīɛ̍ɛ̍. Kāni̍ fu̍u̍le̍, nyɛ̄ o̍ nyɛ̄ yā I̍ wā tōsāā I̍ wā māwāā ndu̍ tōsāā o̍ lāāla᷄ŋ le̍pɛ᷅ŋ 
ndo̍ ni᷄ŋ, ā sīnā pɛ̄ŋgu̍ le̍pɛ᷅ŋ ndo̍. 

14Mi̍ Māsānɔ̄ɔ̍ Mɛ̄lɛ̄ka̍ tōsāl lā kɛ̄ndɛ̄ī bɛ̍ndū bɛ̄ndū. Ndu̍yɛ̍, mbo̍ dūāū tīīnda᷄ŋ 
Mɛ̄lɛ̄ka̍a̍ yā o̍ kɔ̄l, ā kāālāā, ō wānā sɔ̍lā o̍ wāā o̍ dīōm pīlɔ̍ɔ̍ ni᷄ŋ nyā Chi̍i̍sū Ki̍li̍tī 
wo̍. 

15Dīōmndā di̍mi̍ŋ la᷅ŋ ndāŋ lā chō tōnyā āā, “Chi̍i̍sū Ki̍li̍tī hi᷅ŋ o̍ chi̍e̍ēŋndo̍ chōo̍ 
le̍ wānāā yɔ̄ŋ wɔ̄ɔ̍ŋndā pīŋīo̍o̍.” Ndu̍yɛ̍, lā chō dīōmndā wānā o̍ wānā nɔ̍ mā 
lāāla̍ŋ. Ndu̍yɛ̍, ā yɔ̄ŋ wɔ̄ɔ̍ŋndo̍ o̍kɔ̄ɔ̄ ndu̍ ndu̍, I̍ nɔ̍lā mī di̍mi̍ māā yā hi̍o̍ū kpo̍u̍. 

16Kɛ̍ ndu̍yɛ̍, mi̍ Mɛ̄lɛ̄ka̍ tūīīnu᷄ŋ yā īnyīɛ̍ɛ̍. Ndu̍yɛ̍, le̍ sābū o̍ tūīīnu̍ŋ yā īnyīɛ̍ɛ̍ yo̍ 
cho̍ ni̍, māā mī Chi̍i̍sū Ki̍li̍tī si̍i̍ŋgu̍u̍ yā māā tāāmāsi̍ le̍ wānāā ndā āā nɔ̍ le̍ hūnɔ̄ɔ̄ 
tīīnda᷄ŋndo̍ dɔ̄wɔ̄ɔ̍ o̍ ndu̍ ni̍ŋ le̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ sɔ̄lāā wā. Ki̍li̍tī 
to̍sā mātōsāā he̍ī sānāā ā bīūwɔ᷄ŋ bɛ̍ndū o̍ bi̍u̍ŋ yā wo̍ ni᷄ŋ, yā cho̍ ho̍ō bōllē 
wānāā yɔ̄ŋ wɔ̄ɔ̍ŋndā kpo̍u̍ wo̍. 

17Lā ŋ̄ yɔ̄ŋgu᷅ŋ bɛ̄ɛ̄le̍ŋ ā sāŋgālāā o̍ Mɛ̄lɛ̄ka̍ lo̍ le̍ fɛ̍ɛ̍ŋ ā fɛ̍ɛ̍ŋ. Ŋ̄ sāŋga̍la᷅ŋ Mɛ̄lɛ̄ka̍ o̍ 
cho̍ Māsāā le̍ fɛ̍ɛ̍ŋ ā fɛ̍ɛ̍ŋ ndo̍, Mɛ̄lɛ̄ka̍ vi᷅ le̍ wo̍, Mɛ̄lɛ̄ka̍ wānā chi̍e̍e̍ chi᷅ le̍ wo̍, o̍ 
cho̍ ho̍ō Mɛ̄lɛ̄ka̍ ndu̍ pīlɛ̍ kpe̍ wo̍. Āmi̍i̍nā. 

18Po̍ nūu̍ Ti̍mo̍tī, sɔ̄ɔ̍ŋ yā I̍ ye̍e̍mā nu̍m mā to̍sā wo̍ŋ mu̍ŋ cho̍ mu᷅ŋ ni̍. Lo̍o̍nu̍ŋ ā 
dīōmndā wānāā su̍āā le̍ Mɛ̄lɛ̄ka̍ wā ā dīmi̍ ā nūm o̍kɔ̄ɔ̄ lāŋ. Chu̍ā di̍ōmndā lāŋ 
māā wōlɔ̄ɔ̄lā nūmndā chɔ̄ū, mā chɔ̄ū kpe̍e̍kpe̍i̍ ā lāŋ. 

19O̍ ko̍ŋ kɔ̍ɔ̍lī, mā hīōū lāchī ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ ā kɔ̄l wa̍la̍ŋndo̍ 
nɔ̄ɔ̍. Kāni̍ fu̍u̍le̍, wāŋndā ā pūm ā bīī mā kɛ̄ɛ̄ le̍ sīlā kɛ̄ndɛ̄ kɔ̄ltā ndālāŋ lā kē ndā 
wo̍ bīyɔ̄ɔ̍. O̍ he̍ī ni᷄ŋ mā tɛ̄ɛ̄mbūū tīīnda᷄ŋ ndā āā nɔ̍ pāāndū o̍ Mɛ̄lɛ̄ka̍ ni᷄ŋ ndo̍. 

20Wānāā wāā le̍ndi̍a̍a̍ ā ti᷄ŋ, nda̍ cho̍ mɛ̄ɛ̍ Hāmēna̍yɛ̍sī ndā Ālɛ̄kīsa̍ndā ā cho̍ nu̍āā 
yɛ̍ ni̍. Le̍ nyɛ̄ ndā tōsā wo̍ mi̍ ma᷅l ndā ni̍ko̍ Sēta̍nā, māsā nyi̍nāā wɔ̄ɔ̍ŋndā, o̍ bā 
le̍ mā sīla̍ŋ, mā pɛ̄ŋgi̍ dīōmndā wɔ̄ɔ̍ŋndāŋ dīmīo̍o̍ ā Mɛ̄lɛ̄ka̍ o̍kɔ̄ɔ̄. 

Tim̍o̍tī Tāso̍o̍ 2 

Sīlāā ā mɛɛ̄ ̍nāā ŋ̄ bīī bɔŋ᷅a᷅ŋndā Mɛl̄ɛk̄a̍la̍ŋ yɛ ̍
1Sīlā yā I̍ nɔ̍ wo̍ ndu̍ cho̍ ni̍ māā ī tāse̍i̍ pe̍kēkē, lā yāndi̍i̍ lā pīɛ̍i̍ Mɛ̍lɛ̄kā le̍ wānā o̍ 
wānā. Ndu̍yɛ̍, lā pīɛ̍i̍ Mɛ̍lɛ̄kā le̍ mbō dɔ̄ū ndā sālā. Ndu̍yɛ̍, mī lā me᷄l Mɛ̄lɛ̄ka̍ bāli̍ka̍ 
le̍ nyɛ̄ o̍ nyɛ̄ o̍ cho̍ tōsāā le̍ ndā. 

2Lā pīɛ̍i̍ Mɛ̍lɛ̄kā le̍ māsāā bɛ̍ndūāā ā wānā o̍ wānā cho̍ nyā bōlle̍ŋ, le̍ mī ŋ̄ wā ā 
kɔ̄l nyūlū sɔ̍ŋgɔ̄ ve᷅ le̍. Ŋ̄ nɔ̄ mī ŋ̄ ke̍ Mɛ̄lɛ̄ka̍ bɛ̄ɛ̄le̍ŋ o̍ nɛ̄ī o̍ nɛ̄ī ni̍ŋ. Ndu̍yɛ̍, ŋ̄ nɔ̄ mī 
ŋ̄ ke̍ wāŋndā kpo̍u̍ bɛ̄ɛ̄le̍ ndā nɔ̄ mā sɔ̄lā le̍ŋ. 

3Pīɛ̄īlē wāā nu̍āā le̍ŋ le̍ bɛ̍ndā ni̍, ndu̍yɛ̍ ā le̍ŋ Mɛ̄lɛ̄ka̍ o̍ pi̍ŋī nāā wo̍ hīnī kɔ̍l ni̍. 

4Kāni̍ fo̍ndōle̍, ō hɛ̄nāŋ mī wāŋndā kpo̍u̍ ā sɔ̍lā pīōŋɔ̄ɔ̍, ndu̍yɛ̍, mā sīnā tōnyā cho̍ 
ā ndu̍ o̍kɔ̄ɔ̄ wo̍. 

5Kāni̍ fo̍ndōle̍, Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Ndu̍yɛ̍, wānā to̍sā mī Mɛ̄lɛ̄ka̍ ndā wānā 
chi̍o̍o̍ mā mīīŋgu̍ dīōm pīlɛ̍ wo̍, ndu̍ pīlɛ̍ kpe̍ cho̍ ni̍. Ndu̍ yɔ̍nūŋ ni̍ māā Chi̍i̍sū 
Ki̍li̍tī, o̍ wā ho̍ō wānā chi̍o̍o̍ wo̍. 

6Ndu̍ yɔ̍ŋgu̍ ndu̍ pi̍lā ni̍ le̍ hāli̍ kpe̍ŋ mbō bāŋā ŋ̄wāŋndā chīe̍e̍ kpo̍u̍. Ndu̍yɛ̍, sūɛ̍i̍ 
he̍ī yɔ̄nu̍ŋ māyɔ̍ŋna᷄ŋ ā bōōndi̍i̍ kpe̍e̍kpe̍i̍ ndi̍ i̍i̍ nɔ̍ le̍ yɔ̄nɔ᷄ŋndo̍ ve̍, ndu̍yɛ̍ ī chɔ᷄m 
māā hɛ̄na᷄ŋ Mɛ̄lɛ̄ka̍a̍ cho̍ ni̍ māā wāŋndā kpo̍u̍ ā sɔ̄lā pi̍o̍ŋɔ̄ɔ̍. 

7Le̍ he̍ī Mɛ̄lɛ̄ka̍ hɛ̄li̍ yā le̍ wāā wānā Chi̍i̍sū ve᷅m māā hɔ̄ltē ndɔ̄ wo̍ ni̍. Le̍ mī I̍ di̍mi̍ 
Yōōŋgū Kɛ̄ndɛ̍ Mɛ̄lɛ̄ka̍a̍ nāā wānāā cho̍ ā Chu̍ū le̍ wā chūā, ndu̍yɛ̍, mī I̍ pɛ̍ɛ̍ku̍ 
ndā nyɛ̍ cho̍ tīīnda᷄ŋ kpe̍e̍kpe̍i̍yo̍ nɔ̄ɔ̍ o̍ Mɛ̄lɛ̄ka̍ ni᷄ŋ ndo̍. Nyɛ̄ yā I̍ cho̍ ho̍ō dīmīo̍o̍ 
wo̍ ō cho̍ lācho̍o̍wā le̍, tōnyāā yā I̍ cho̍ dīmīo̍o̍ ni̍. 

8Le̍lāŋ, nyɛ̄ yā I̍ ye̍e̍mā wo̍ cho̍ ni̍ māā pūāā bā o̍ bā fe̍e̍ ā pīɛ̍i̍ Mɛ̍lɛ̄kā. Ā wā wānāā 
cho̍ ā yɔ̄ŋga᷄ŋ o̍ Mɛ̄lɛ̄ka̍ lo̍. Ā hēēlu̍ ba᷅la̍ŋ chōo̍ o̍ Mɛ̄lɛ̄ka̍ pīɛ̄īyo̍ ni᷄ŋ, kɛ̍ ō wa᷅ ā kɔ̄l 
tūū le̍. Ndu̍yɛ̍, ō wa᷅ ā sɛ̄ɛ̄ŋgi̍āŋ o̍ lākɔ̄l te̍. 

9O̍ ko̍ŋ kɔ̍ɔ̍lī, I̍ hɛ̍nāŋ mī wāŋ lāāndūāā ā chūɛ̄ɛ̄nu̍ŋ chu̍ɛ̍i̍nɔ᷄ŋ lēbīɔ̍ɔ̍. Ā nɔ̄ mā 
chūɛ̄ɛ̄nu̍ŋ chu̍ɛ̍i̍nɔ᷄ŋ cho̍ ō bɛ̄ndāā wo̍. Ā nɔ̍ mā chɔ̄mnu̍ŋ ā mɛ̄ɛ̍ ndā tōōsīāā 
yi̍īŋnde̍ yɛ̍ le̍, kɛ̄lɛ̄ŋgāā mā wōūnu̍ŋ ke̍la᷄ŋ bāā kāla᷄ŋ kɛ̄lɛ̄ŋgāā yɔ̍ɔ̍wa̍ bāā kālāā, 
kɛ̄lɛ̄ŋgāā nyɛ̄lā bāā kālā kālāla̍ŋ, le̍ chɔ̄mnɔ᷄ŋ te̍. 

10Kɛ̍, chūɛ̄ɛ̄nɔ᷄ŋ kpe̍e̍kpe̍i̍ wānā la̍nɔ̍ɔ̍ ō bɛ̄ndā mbō fūlā tɔ̍ɔ̍ le̍ ndu̍ wo̍ ndu̍ cho̍ 
sɔ̄ɔ̍ŋ kɛ̍ndɔ᷄ŋ tōsāā ni̍. He̍ī bɛ̍ndā mī wānā la̍nɔ̍ lāāla᷄ŋndo̍ tōsā ni̍. 

11Tē dīo̍m Mɛ̄lɛ̄ka̍a̍ wā pɛ̄ɛ̄kɔ᷄ŋndo̍ pɛ̍ wāŋ lāāndūāā nɔ̄ mā wā ā mēīyāā, mā ya᷄ŋ 
nīlāŋ. Ā nɔ̄ mā wā pūāā o̍ bā bɛ̄ŋgu̍. 

12I̍ chɛ᷅l mī wāŋ lāāndūāā ā pɛ̄ɛ̄ku̍ pūāā dīo̍m Mɛ̄lɛ̄ka̍a̍ kɛ̄lɛ̄ŋgāā mā wā pūāā 
bōlle̍ŋ te̍. Ā nɔ̄ mā wā ā mēīyāā. 

13Kāni̍ fu̍u̍le̍, pōo̍ fɛ̍ɛ̍ŋ Mɛ̄lɛ̄ka̍ tōōsi̍āā, ndu̍ yɔ̍nūŋ ni̍ māā A̍dām, mālāŋ o̍ to̍o̍sīāā 
I̍fī. 

14Ndu̍yɛ̍, wānā la̍nɔ̍ɔ̍ ndu̍ Māsā Nyi̍nāā Wɔ̄ɔ̍ŋndā ō hūi̍ ni̍ mbo̍ tɛ̄ɛ̄mbūū sāwā 
Mɛ̄lɛ̄ka̍ dōu̍ ndā wo̍. Ō cho̍ A̍dām te̍ o̍ hu̍i̍ le̍. 

15Kɛ̍, tē ō wā pɛ̍ mī wānā la̍nɔ̍ɔ̍ hīōū lāchī ā Mɛ̄lɛ̄ka̍ tīīnda᷄ŋndo̍, ndu̍yɛ̍, mbō kāālā 
wāŋndā, mbō yɔ̄ŋgu̍ŋ o̍ Mɛ̄lɛ̄ka̍ lo̍, ndu̍yɛ̍, mbō kɛ̄si̍ŋ le̍bɛ̍ɛ̍ pɛ̍, ō nɔ̄lā mbō sɔ̄lā 
pīōŋɔ̄ɔ̍ o̍ vīōlɔ̄ɔ̍ ni᷄ŋ. 

Tim̍o̍tī Tāso̍o̍ 3 

Mɛɛ̄ ̍wānāā cho̍ ku̍ndā wānāā lāāla᷄ŋndā lāchī wā ā nɔ ̄mā wā yɛ ̍
1Dīōmndā di̍mi̍ŋ la᷅ŋ ndāŋ lā chō tōnyā āā, “Wānā lāndu̍ŋ kɔ̍l le̍ wāā ku̍ndā 
wānāā lāāla᷄ŋndā lāchī wo̍ wāli̍ kɛ̍ndɛ̄ bɛ̄ndōo̍ pi̍lā o̍ ye̍e̍mā ko̍ŋ ni̍.” 

2Le̍lāŋ, wānā cho̍ ho̍ō ku̍ndā wānāā lāāla᷄ŋndā lāchī wo̍ mɛ̄ɛ̍ o̍ nɔ̍ le̍ wāā yɛ̍ cho̍ 
ho̍ō ni̍. Ō ve᷅ wa᷅nā tɔ̍ɔ̍ wɔ̍ɔ̍ŋ chō chōo̍ le̍. La̍nɔ̍ɔ̍ ō pīlɛ̍ kpe̍ o̍ nɔ̍ ni̍ mbō nɔ̄. Ō nɔ̄ 
mbō wā wānā ti̍u̍ kɔ̄l ndɔ̄ɔ̍ bā. Ō nɔ̄ mbō wā wānā tāāsi̍. Ō nɔ̄ mbō wā wānā kɛ̍si̍ŋ 
le̍bɛ̍ɛ̍. Ō nɔ̄ mbō wā wānā chāā lāmīāl bīyɔ̄ɔ̄ o̍ ndu̍ lo̍ chi̍ɛ̍ī ni̍ŋ. Ō nɔ̄ mbō wā wānā 
chāā ŋ̍wāŋ pɛ̄ɛ̄kū. 

3Ndu̍yɛ̍, ō ve᷅ wa᷅nā ko̍l māmūɛ̄ī mī mā bīī ndu̍ le̍. Ō ve᷅ wa᷅nā lāsɔ̍ŋgɔ̄ le̍. Wānā nɔ̍ 
i̍sɔ̍ɔ̍ ā wānā le̍ wo̍ o̍ nɔ̍ ni̍ mbō wā. Ō ve᷅ wa᷅nā lāsɛ̄ɛ̄ŋgi̍āŋ te̍. Ndu̍yɛ̍ ō ve᷅ wa᷅nā 
hɔ̄ltē nyɛ̄ sɔ̄lāā le̍. 

4Ō nɔ̄ mbō wā wānā chāā yu̍ŋgu̍ ndɔ̄ɔ̍ māndā o̍ nɛ̄ī kɛ̍ndɛ̄ chōo̍, ndu̍yɛ̍, mbō tōsā 
mī chūāūwāā ndūāā tūēī ndu̍ dīōm, ndu̍yɛ̍, mā ke̍ ndu̍ bɛ̄ɛ̄le̍ŋ le̍ te̍le̍ŋ o̍ te̍le̍ŋ. 

5Kāni̍ fo̍ndōle̍, tē wāŋndo̍ ō si̍nā mɛ̄ɛ̍ o̍ māndā yu̍ŋgu̍ ndɔ̍ ndu̍ pi̍la̍a̍ o̍ nɛ̄ī kɛ̍ndɛ̄ 
chōo̍ yɛ̍ le̍, vɛ̄ɛ̄ o̍ nɔ̍lā yɛ̍ mbō māndā ku̍ndā wānāā lāāla᷄ŋāā Mɛ̄lɛ̄ka̍a̍? Ō nɔ̍lā 
kpo̍so̍ŋ te̍. 

6Ndu̍yɛ̍, wānā nɔ̍ ho̍ō mbō wā ku̍ndā wānāā lāāla᷄ŋndā lāchī wo̍ ō nɔ̍ mbō wā 
wānā lāāla᷄ŋ sɛ̍nɛ̄ī le̍. Kāni̍ fu̍u̍le̍, tē ō wā wānā lāāla᷄ŋ sɛ̍nɛ̄īyo̍ pɛ̍, ō wu̍ū le̍ mbō 
kāndu̍ yōŋgāā tōsāā. O̍ ko̍ŋ kɔ̍ɔ̍lī yɛ̍, mī Mɛ̄lɛ̄ka̍ kīlu̍l ndu̍ yāmɛ̍i̍ mbō tūsi̍ ndu̍ nyɛ̄ 
pālāā chōo̍, mɛ̄ɛ̍ i̍ yɔ̍nu̍ŋ ā Māsā Nyi̍nāā Wɔ̄ɔ̍ŋndā yɛ̍. 

7Ndu̍yɛ̍, wānā nɔ̍ ko̍ŋ mbō wā chīla̍ŋ ndo̍ mɛ̄ɛ̍ mbō wā wānā nɔ̍ tɔ̍ɔ̍ kɛ̍ndɔ̄ɔ̍ 
wānāā cho̍ wānāā lāāla᷄ŋ te̍ wā tɛ̄ɛ̄ŋ. Yɔ̄ŋi̍ o̍ to̍lnu̍ŋ lāsi̍ɔ̍mbu̍, ndu̍yɛ̍, yɔ̄ŋi̍ o̍ de̍l 
Ma᷅sā Nyi̍nāā Wɔ̄ɔ̍ŋndā o̍ bā. 

Mɛɛ̄ ̍wānāā mālāā o̍ ku̍ndā wānāā lāāla᷄ŋndā niŋ᷄ ā nɔ ̍mā wā yɛ ̍
8Mɛ̄ɛ̍ wānāā mālāā o̍ ku̍ndā wānāā lāāla᷄ŋndā ni᷄ŋ ā nɔ̍ mā wā yɛ̍ ndu̍ cho̍ ho̍ō ni̍. 
Ā nɔ̄ mā wā wānāā lēbɛ̄ɛ̄, ndu̍yɛ̍, ā nɔ̍ mā wā wānāā sɔ̄ɔ̍ŋ le̍ di̍i̍ŋ di̍i̍ŋ te̍. Ā nɔ̍ mā 
wā wānāā hi̍u̍ māmūɛ̄ī kōlɔ̄ɔ̄ le̍. Ndu̍yɛ̍, ā nɔ̍ mā nɔ̄ hɔ̄ltē nyɛ̄ sɔ̄lāā le̍. 

9Ā nɔ̄ mā hīōū lāchī ā wāā o̍ pɛ̄ɛ̄kūlā wānāā lāāla᷄ŋndā chōo̍, lā Mɛ̄lɛ̄ka̍ chɔ᷄m nāā 
lāŋ, kīīsa᷄ŋ o̍ kīīsa᷄ŋ ve᷅ ndā le̍. 

10Ndu̍yɛ̍, lɔ̍ɔ̍ pā mā chu̍ā wānāā mālāā ha̍ā, ā nɔ̄ mā tōfā ā ndā o̍kɔ̄ɔ̄ fɛ̍lɛ̍ŋ. Tē ā 
bɛ̄ndā pɛ̍, ā chu̍ā ni᷅ŋ ndā le̍ mā tōsā wa̍llo̍ māā wānāā mālāā o̍ ku̍ndā wānāā 
lāāla᷄ŋndā ni᷄ŋ. 

11Ndu̍yɛ̍, lāāndāā ndāā bɛ̍ɛ̍ mɛ̄ɛ̍ mā wā wānāā lēbɛ̄ɛ̄. Ā nɔ̍ mā wā wānāā bālu̍ ā 
wānā o̍ sōndō le̍. Ā nɔ̄ mā wā wānāā ti̍u̍ kɔ̄ltā ndālāŋ bā. Ā nɔ̄ mā wā wānāā 
sānāā o̍ īsɔ̄ɔ̍ o̍ īsɔ̄ɔ̍ ni̍ŋ. 

12Lāāndūāā ā pīlɛ̍ŋ wānāā mālāā nɔ̄ ni̍ mā nɔ̄. Ndu̍yɛ̍, ā nɔ̄ mā wā wānāā chāā 
chu̍a̍u̍wāā ndāā ā yu̍ŋgu̍lā ndālāŋ māndā o̍ nɛ̄ī kɛ̍ndɛ̄ ni᷄ŋ. 

13Tē wānāā mālāā o̍ ku̍ndā wānāā lāāla᷄ŋndā ni᷄ŋ ā to̍sā wāli̍ ndā nɔ̄ le̍ tōsāā wo̍ 
nyɛ̄ kɛ̄ndɛ̍ī pɛ̍, bɛ̄ɛ̄le̍ŋ pi̍lā ndā sɔ̄lā chāāŋāā ndāā wānāā lāāla᷄ŋndā o̍ bā ni̍. 
Ndu̍yɛ̍ o̍ ko̍ŋ kɔ̍ɔ̍lī, ā nɔ̄lā mā sōō wa̍kpā wa̍kpā ā tīīnda᷄ŋ ndā nɔ̄ o̍ Chi̍i̍sū Ki̍li̍tī 
ni̍ŋ ndo̍ o̍kɔ̄ɔ̄. 

A̍ sūɛi̍ ̍bɛn̍du̍i ̍wā ī vīāŋna᷄ŋ nde̍ o̍kɔɔ̄ ̄
14Mi̍ chē bɛ̍ɛ̍ mi̍ nɔ᷅ o̍ kɔ̄l le̍ hūnɔ̄ɔ̍ lo̍ŋ o̍ te̍le̍ŋ bi̍ŋgī bɛ̄ŋgu̍, kɛ̍ ndu̍yɛ̍, I̍ cho̍ nu̍m 
sɔ̄ɔ̍ŋ mu᷅ŋ pōōnyīāl o̍ yāu̍ ni̍ŋ. 

15Tē I̍ ke̍le̍ŋa̍ yɛ̍ dɔ̍ɔ̍ hūnɔ̄ɔ̄ le̍, mɛ̄ɛ̍ yāu̍wo̍ ho̍ō nɔ̄ mbō chɔ᷄m nu̍m mɛ̄ɛ̍ ŋ̄ nɔ̄ le̍ 
wāā māā wānā cho̍ o̍ yu̍ŋgu̍ Mɛ̄lɛ̄ka̍a̍ chōo̍ yɛ̍. Ndu̍yɛ̍, Mɛ̄lɛ̄ka̍ cho̍ le̍ fɛ̍ɛ̍ŋ 
fɛ̍ɛ̍ŋndo̍, ku̍ndā wānāā lāāla᷄ŋāā ndūāā, ndā cho̍ yu̍ŋgo̍o̍ ho̍ō ni̍. Ndu̍yɛ̍, ku̍ndāā 
ho̍ō ndu̍ cho̍ sūŋgbu̍le̍ sāā tōnyā cho̍ ā Mɛ̄lɛ̄ka̍ o̍kɔ̄ɔ̄, mi̍ lē wā ndu̍ māndāā le̍ŋ 
ni̍. 

16Mī ŋ̄ dīmu̍l wāŋndā wa̍la̍ŋ māā, tōnyā wā ho̍ō ō vīāŋna᷄ŋ ā nyɛ̄ nāā ŋ̄ lāāla̍ŋ ā 
Mɛ̄lɛ̄ka̍ o̍kɔ̄ɔ̄ wo̍, ō chō sūɛ̍i̍ kɔ̄ndɔ̄fi̍li̍i̍ bɛ̄ndū. Chi̍i̍sū hi᷅ŋ o̍ chi̍e̍ēŋndo̍ chōo̍ māā 
wānā chi̍e̍e̍. Mi̍ Nyi̍nā Mɛ̄lɛ̄ka̍a̍ kē ndu̍ di̍. Mi̍ ki̍i̍la̍a̍ Mɛ̄lɛ̄ka̍a̍ chā ndu̍. Mi̍ wāŋndā 
kɔ̍ di̍mūl wāŋndā lēkāa̍ o̍ lēkāa̍ ā ndu̍ o̍kɔ̄ɔ̄. Mi̍ wānāā fāŋgā bā o̍ bā fe̍e̍ o̍ 
chi̍e̍ēŋndo̍ chōo̍ ā du̍a̍ū tīīnda᷄ŋndo̍ o̍ ndu̍ ni̍ŋ. 

Mi̍ Mɛ̄lɛ̄ka̍ hēl ā ndu̍ ɛ̄chɛ̍nɛ̄. 

Tim̍o̍tī Tāso̍o̍ 4 

Pɔɔ̍ ̄sil̍ā Tim̍o̍tī ā wānāā pɛɛ̄k̄ūlā lāchōōwāā o̍kɔɔ̄ ̄
1Nyi̍nā Mɛ̄lɛ̄ka̍a̍ sōō kpe̍nde̍ke̍le̍, mbo̍ dīmī māā tē pālɛ̍i̍ mɛ̍ɛ̍lɛ̄i̍ ī wā le̍ fūūlūūwo̍ 
pɛ̍, māā wānāā lāāla᷄ŋndā ā pūm ā māl ni̍ŋ ti̍i̍nda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ. 
Ndu̍yɛ̍, māā ā mūlīŋ ni̍ŋ o̍ nyi̍nāā hu̍ī wa᷅ŋndā wā lo̍, ndu̍yɛ̍, mā tōl sɔ̄ɔ̍ŋ nyi̍nāā 
wɔ̄ɔ̍ŋndā pɛ̄ɛ̄kū ndā wo̍ŋ kɔ̄ɔ̄lī. 

2Ndu̍yɛ̍, wānāā lāchōōwāā ā nɔ̍ sōndō yēēlɛ̍i̍yo̍ wā, ndā nyi̍nāā wɔ̄ɔ̍ŋāā kāŋ ā 
dūāū pɛ̍ɛ̍kūlā lāchōōwālā lāŋ o̍ sōndō ni̍ mā pɛ̄ɛ̄kū wa᷅ŋndā lāŋ. Wānāā pɛ̄ɛ̄kūlā 
lāchōōwāā ha̍ā, kɔ̄ltā ndālāŋ lā yɔ̄nu̍ŋ ni᷅ŋ ti̍ndīŋ bɛ̄ndū. 

3Wāŋndā ha̍ā ndā cho̍ kēī wāŋndā pɛ̄ɛ̄kōo̍ ni̍ māā wānā lāāla᷄ŋ nɔ̍ mbō chu̍ā la̍nɔ̍ 
kɛ̄lɛ̄ŋgāā pɔ̍nɔ̍ le̍. Ndu̍yɛ̍ mā dōū wa᷅ŋndā sāwālāŋ māā ā nɔ̍ mā dē nyɛ̄m dīāŋ ŋ̄ 

pūm te̍. Kɛ̍ ndu̍yɛ̍, nyɛ̄ o̍ nyɛ̍ cho̍ nyɛ̄ dīāā Mɛ̄lɛ̄ka̍ ō tōōsi̍āā mu̍ŋ le̍ di̍o̍ nāā. 
Ndu̍yɛ̍, nāā ŋ̍ cho̍ wānāā lāāla᷄ŋndā ndu̍yɛ̍, mi̍ ŋ̄ sīnā tōnyāā ā Mɛ̄lɛ̄ka̍ o̍kɔ̄ɔ̄ wā, 
tē ŋ̄ me᷄l Mɛ̄lɛ̄ka̍ ba̍li̍kāā le̍ nyɛ̄m dīāŋ mu᷅ŋ pɛ̍, ŋ̄ nɔ̄ di̍ mī ŋ̄ dē mu̍ŋ. 

4Nyɛ̄ o̍ nyɛ̄ Mɛ̄lɛ̄ka̍ tōōsi̍āā ŋ̄ na᷄ŋ. Ŋ̄ nɔ̍ mī ŋ̄ kɛ̄ɛ̍ mu̍ŋ di̍o̍ le̍. Tē ŋ̄ me᷄l Mɛ̄lɛ̄ka̍ 
ba̍li̍kāā le̍ mu̍ŋ pɛ̍, ŋ̄ nɔ̄lā mī ŋ̄ dē mu̍ŋ, tānā ve᷅ le̍. 

5Kāni̍ fu̍u̍le̍, dīo̍m Mɛ̄lɛ̄ka̍a̍ ā pīɛ̄īlē lēŋ mī lē sīīŋgu̍u̍ mu̍ŋ nyɛ̄ dīāā cho̍ le̍ Mɛ̄lɛ̄ka̍. 

Mɛɛ̄ ̍wānā wa᷅ bu̍ɛi̍̄ kɛn̄dɛ ̄le̍ Chii̍s̍ū yɛ ̍
6Ti̍mo̍tī, tē ā chɔ̍m chāāŋāā nūm ā wānāā lāāla᷄ŋndā sɔ̄ɔ̍ŋ mu᷅ŋ pɛ̍ mɛ̄ɛ̍ ā yɔ̄nūŋ 
Chi̍i̍sū Ki̍li̍tī bu̍ɛ̍ī ndɔ̄ kɛ̍ndɛ̄. Tē ā to̍sā he̍ī pɛ̍, tōnyā cho̍ ā pɛ̄ɛ̄kū wānāā lāāla᷄ŋndā 
o̍kɔ̄ɔ̄ wo̍ ā pɛ̄ɛ̄kū kɛ̄ndɛ̄ ŋ̄ tōl ho̍ō kɔ̄ɔ̄lī wo̍, ā nɔ̄lā mā sɔ̍lā kpāāyāā lēni᷄ŋ. 

7Bu̍ndɔ᷄ŋ wānā lāāla᷄ŋ bɛ̍ndā mu̍ŋ mbō dīmi̍ le̍ wo̍ŋ ā bu̍ndɔ᷄ŋ ŋ̄dīɔ̄m wāŋndā 
dīmī mu̍ŋ ndo̍ŋ, nūm wo̍ū bā o̍ mu̍ŋ ni̍ŋ kpo̍so̍ŋ te̍. Pɛ̄ɛ̄kōo̍ ŋ̄ nɔ̄ ni̍ mā pɛ̍ɛ̍ku̍ le̍ 
wāā wānā lāāla᷄ŋ kɛ̍ndɛ̄. 

8Kāni̍ fo̍ndōle̍, nāā pɛ̄ɛ̄kōo̍ le̍ dīāllo̍ŋ hīīlūū yɔ̄ŋāā ō nɔ̄ wɔ̄ tɔ̄nɔ̄ɔ̍ lēni᷄ŋ, ɔ̍ɔ̄ ni᷅ŋ 
pɛ̄ɛ̄kōo̍ chūāā le̍ wāā wānā lāāla᷄ŋ kɛ̍ndɛ̄? O̍ nɛ̄ī o̍ nɛ̄ī ni̍ŋ, ndu̍ hi̍o̍ū tɔ̄nɔ̄ po̍lo̍ŋ. 
Kāni̍ fo̍ndōle̍, ndu̍ ndu̍ ŋ̄ sɔ̄lā tɔ̍nɔ̄ɔ̍ le̍ni̍ŋ chi̍e̍ēŋ nāŋ mī ŋ̄ kɔ̍ sɔ̍lā vɛ̄lɛ̄ tɔ̄nɔ̄ɔ̍ lēni᷄ŋ 
fɛ̍ɛ̍ŋ nāā lāchī. 

9Dīōmndā yā I̍ di̍mi̍ la᷅ŋ ndāŋ, tōnyāā lā cho̍ ni̍. Ndu̍yɛ̍, lā chō dīōmndā wānā o̍ 
wānā nɔ̍ mā lāāla̍ŋ. 

10Ŋ̄ chō yɔ̄kpāā, mi̍ ŋ̄ wā fāfa̍la̍a̍, kāni̍ fu̍u̍le̍, le̍ mɛ̄ɛ̍ nāā ŋ̄ chō lēhɔ̄l o̍ nɛ̄ī le̍ Mɛ̄lɛ̄ka̍ 
cho̍ le̍ fɛ̍ɛ̍ŋ fɛ̍ɛ̍ŋndo̍ yɛ̍. Ndu̍ cho̍ wānā pi̍ŋīāā le̍ wāŋndā kpo̍u̍ ni̍, kɛ̍ tīīli̍ tīīli̍o̍o̍ 
cho̍ wānāā du̍a̍ū ti̍i̍nda᷄ŋndo̍ o̍ ndu̍ ni̍ŋ ndā ni̍. 

11Di̍mu̍l wa᷅ŋndā mā tōsā sɔ̄ɔ̍ŋ mu᷅ŋ, ndu̍yɛ̍, mā pɛ̍ɛ̍ku̍ ndā pɛ̄ɛ̄kūlāŋ nda᷅ŋ. 

12Chɛ᷅l mī wānā o̍ wānā o̍ che᷅ nu̍m chɔ̍dɔ̄ le̍ mɛ̄ɛ̍ ŋ̄ chō chūāāmbɔ̄ pīāāndū pɔ̄mbɔ̄ 
yɛ̍ le̍. Wā māā tāāmāsi̍ nāā wānāā lāāla᷄ŋndā ā pīli̍āā chūā. Chɔ̍m ndā ā mɛ̄ɛ̍ ŋ̄ 
sūāā yɛ̍, ā kāā nūmndo̍, ā mɛ̄ɛ̍ ŋ̄ kāālā wāŋndā yɛ̍, ā tīīnda᷄ŋ ŋ̄ nɔ̄ o̍ Mɛ̄lɛ̄ka̍ ni᷄ŋ 
ndo̍, ā yōōmū nūmndo̍ wāā ō dīāndāā. 

13Hi̍o̍u̍ lāchi̍ ā wānāā lāāla᷄ŋndā dīōmndā Mɛ̄lɛ̄ka̍la̍ŋ tōmbōlāl lo̍ o̍ Yāu̍ Mɛ̄lɛ̄ka̍a̍ 
ni᷄ŋ, ā sūɛ̍i̍ Mɛ̄lɛ̄kɛ̍i̍ dīmīo̍o̍, ā ndā ndi̍ pɛ̄ɛ̄kōo̍. Lo̍ to̍sāā le̍nde̍ hāāā, mbō lo̍ o̍ ko̍ŋ 
mī I̍ hi᷅ŋ. 

14Bōōndi̍i̍ wānāā su̍āā le̍ Mɛ̄lɛ̄ka̍ wā, ā dīmi̍ yōōŋgu̍ chɛ̍ŋ o̍ Mɛ̄lɛ̄ka̍ lo̍ mi̍ lāŋgba̍ā 
kālla̍ hāndū nu̍m bālāŋ chōo̍ ve̍, nyɛ̄ Mɛ̄lɛ̄ka̍ ke̍ nu̍m bōōndi̍i̍ ke̍ŋ ndo̍, pu̍ɛ̍ɛ̍nu᷄ŋ 
le̍ wa̍llo̍ ā ndu̍ le̍. 

15Pɛ̍i̍ sɔ̍ɔ̍ŋ mu᷅ŋ tōsāā. Yɔ̍ŋgu̍ŋ kpo̍u̍ o̍ mu̍ŋ tōsāā ni᷄ŋ, mī wānā o̍ wānā fe̍e̍ lo̍ o̍ 
ko̍ŋ mbō chē, mɛ̄ɛ̍ ŋ̄ chō hīōūwɔ̄ɔ̍ lāchī yɛ̍. 

16Māndā nu᷅m pi̍lā nyɛ̄ kɛ̄ndɛ̄ kɛ̍ndɛ̄, mā māndāŋ ā nyɛ̄ ŋ̄ chō wāŋndā pɛ̄ɛ̄kōo̍ 
wo̍. Hi̍o̍u̍ lāchi̍ ā sɔ̄ɔ̍ŋ mu᷅ŋ tōsāā. Kāni̍ fu̍u̍le̍, tē ā to̍sā le̍nde̍ pɛ̍, mɛ̄ɛ̍ ā chō nūm 
pi̍lā pīŋī ā wānāā cho̍ nu̍m nīlāŋ yāŋɔ̄ɔ̍ wā. 

Tim̍o̍tī Tāso̍o̍ 5 

Mɛɛ̄ ̍kūɛi̍l̍a̍ nu̍mnda̍ŋ lā wā nāā wānāā lāāla᷄ŋndā chūā yɛ ̍
1Tē ō wā pɛ̍, mī lāŋu̍nɔ̄ kālāā o̍ ku̍ndā wānāā lāāla᷄ŋndā tɛ̄ɛ̄ŋ, mbo̍ tōsā su̍ɛ̍i̍ 
wɔ̍ɔ̍ŋnde̍, hi̍ū īsɔ̄ɔ̍ nāā ndu̍ chu̍ā ō kālā kālā le̍. A̍ wā ndu̍ sīlāā pɛ̍, so̍o̍ nāā ndu̍ 
chu̍ā ā lēbɛ̄ɛ̄ mɛ̄ɛ̍ ŋ̄ sūāā nāā fi̍nyā ve̍lū nu̍m ndo̍ chūā yɛ̍. O̍ ko̍ŋ kɔ̍ɔ̍lī, mā bīī 
chūāā pīāāndūāā nyā tɛ̄ɛ̄ŋ māā pɔ̄mbūāā nūm. 

2Ndu̍yɛ̍, mā bīī wɛ̄ɛ̄ŋāā kālla̍ māā kālāā nu̍m, mā bīī chūāā lāāndūāā māā yēmāā 
nu̍m o̍ nɛ̄ī di̍a̍ndāā ni᷄ŋ. 

3Māndā wa᷅ŋ lāāndūāā vi̍i̍ku̍u̍ pīāāndūāā wā, ā nɔ̍ ha̍ā wānāā māndāā kpo̍so̍ŋ te̍ 
wā. 

4Kɛ̍, tē ō wā pɛ̍, mī wānā la̍nɔ̍ vi̍i̍ wāā le̍nde̍ nɔ̍ chūāūwa̍, kɛ̄lɛ̄ŋgāā mbō nɔ̄ 
chūāūwāā māmāā pɛ̍, mɛ̄ɛ̍ chūāūwāā ndūāā kāŋ ndā nɔ̍ ni̍ mā māndā ndu̍. Kāni̍ 
fo̍ndōle̍, wāli̍ Mɛ̄lɛ̄ka̍a̍ ō tāse̍ ndā nɔ̄ le̍ tōsāā wo̍, ndu̍ cho̍ nyɛ̄ ndā nɔ̄ kūēē lē 
tōsāā le̍ yu̍ŋgu̍ ndāā wo̍ ni̍. Tē ā tōsā ko̍ŋ pɛ̍, mɛ̄ɛ̍ nyɛ̄ wānāā ve̍lū ndā wā ā tōsā 
le̍ ndā wo̍ mɛ̄ɛ̍ māā ko̍ŋ ndā chō ko̍ŋ mi̍ŋgīo̍o̍ ni̍. Ndu̍yɛ̍, nyɛ̍ bɛ̍ndā Mɛ̄lɛ̄ka̍ o̍ hɔ̄l 
le̍ tōsāā wo̍ cho̍ ho̍ō ni̍. 

5Wānā la̍nɔ̍ vi̍i̍ku̍u̍ pɔ̍nɔ̍ɔ̍ ndu̍yɛ̍, mbo̍ wā ō nɔ̍ lɛ̍ wānā māndāā kpo̍so̍ŋ te̍ wo̍, 
ndu̍ ndu̍ Mɛ̄lɛ̄ka̍ ko̍ni̍ o̍ ti̍i̍ndāŋ ni̍. Ndu̍yɛ̍, wānā wāā nu̍āā ndu̍ ndu̍, le̍ pāāle̍ŋ ā 
nyūmndāŋ ō chō Mɛ̄lɛ̄ka̍ pīɛ̄īle̍ŋ le̍ ndu̍ mālāā. 

6Kɛ̍, wānā la̍nɔ̍ vi̍i̍yo̍ o̍ lāndu̍ŋ kɔ̍l le̍ ndu̍ pi̍lā kɔ̄l ndɔ̄ kɛ̍ndɔ̄ɔ̍ su̍e̍e̍ wo̍ ndu̍ ndu̍, 
mi̍ chē bɛ̍ɛ̍ mbo̍ nɔ̄ yōōmū ŋ̄dīāl lo̍ ho̍ō ni̍, kɛ̍ ō vīlɛ̍i̍yo̍ pɛ̍ o̍ cho̍ ni̍. 

7Le̍lāŋ, wāŋ lāāndūāā vīi̍yā ni̍ ā yu̍ŋgu̍lā ndālāŋ, si̍lā ndā sīlālāŋ nda᷅ŋ, o̍ ko̍ŋ, 
wānā o̍ wānā ho᷅l ndā sɔ̄ɔ̍ŋ wāā le̍nde̍ le̍. 

8Wānā o̍ wānā cho̍ wānā lāāla᷄ŋ, tē ō kɛ̄ɛ̍ le̍ wānāā ndūāā māndāā pɛ̍, tāāmā fa̍ū 
yu̍ŋgu̍ ndɔ̄ɔ̍, mɛ̄ɛ̍ tīīnda᷄ŋ wānāā lāāla᷄ŋndā nɔ̄ o̍ Mɛ̄lɛ̄ka̍ ni̍ŋ ndo̍ ndu̍ o̍ māl ko̍ŋ 
ni̍. Wānā wāā le̍nde̍ ō wɔ̄u̍ mbo̍ hīāū bɛ̍ɛ̍ wa᷅nā cho̍ wānā lāāla᷄ŋ te̍ wo̍. 

9Wānāā nyā nɔ̄ mī lā chu̍ā le̍ wāā o̍ ku̍ndā wāŋ lāāndūāā vīi̍yā ni᷄ŋ ndo̍, ndā cho̍ 
ha̍ā ni̍. Mɛ̄ɛ̍ mī wāŋndo̍ chīŋā wɔ̄sīla̍ŋ be̍le̍-ŋɔ̍mpu᷅m. Ndu̍yɛ̍, pɔ̍nɔ̍ɔ̍ ō pīlɛ̍ kpe̍ o̍ 
nɔ̍ mbō kēi̍ o̍ bā ni̍. 

10Ndu̍yɛ̍, mɛ̄ɛ̍ mbō wā wānā wāŋndā chāndu̍ māā ō chō wānā kɛ̍ndɛ̄. Ndu̍yɛ̍, 
mɛ̄ɛ̍ mbō wā wānā māndā chūāūwāā ndūāā o̍ nɛ̄ī kɛ̍ndɛ̄ ni᷄ŋ. Mɛ̄ɛ̍ mbō wā wānā 
chāā lāmīāl bīyɔ̄ɔ̄ o̍ ndu̍ lo̍ chi̍ɛ̍ī ni̍ŋ. Ndu̍yɛ̍, mɛ̄ɛ̍ mbō wā wānā di̍i̍ku̍ŋ ni᷅ŋ wānāā 

Mɛ̄lɛ̄ka̍a̍. Mɛ̄ɛ̍ mbō wā wānā mālā ni᷅ŋ wānā nyɛ̄ pālāā wā chōo̍ wo̍. Ndu̍yɛ̍, mɛ̄ɛ̍ 
mbō wā wānā ki̍ndi̍ o̍ nɛ̄ī o̍ nɛ̄ī ni̍ŋ le̍ wāŋndā mālāā. 

11Lā chu̍ā chūāā lāāndūāā ā vi̍i̍ku̍u̍ pīāāndūāā wā le̍ wāā o̍ ku̍ndā wāŋ lāāndūāā 
vīi̍yā ni᷄ŋ te̍. Kāni̍ fo̍ndōle̍, tē yēēmɛ̍i̍ chūāā pɔ̍nɔ̍ɔ̍ ī bīī ndā pɛ̍ ā mūlu̍l bɛ̍ɛ̍ Ki̍li̍ti̍ 
kɔ̄ɔ̍. 

12Tē ī yɔ̄nu̍ŋ yɛ̍ le̍nde̍ pɛ̍, Mɛ̄lɛ̄ka̍ ki̍lu̍l ndā yāmɛ̍i̍ ō tūsi̍ ndā nyɛ̄ pālāā chōo̍ le̍ 
būŋgɛ̄ī ndā chu̍ā o̍ Ki̍li̍tī lo̍ ve̍ tɛ̄ɛ̄mbūūwo̍. 

13Ndu̍yɛ̍ vɛ̍lɛ̄, chūāā lāāndūāā vi̍i̍ya̍a̍ wāā le̍ndi̍a̍a̍, ā hɛ̍nāŋ le̍ nyɛ̄ o̍ nyɛ̄ tōsā le̍ 
mɛ̄ɛ̍ bālɔ̄ɔ̍, ā fūlā pɛ̍ o̍ chīɛ̄īyo̍ ho̍ō, ā lūɛ̄ī o̍ chīɛ̄īyo̍ ho̍ō. I̍ wɔ̍u̍ bɛ̍ɛ̍ wɔ̍ūlē bɛ̄ndūle̍ŋ 
nde̍, ndi̍ cho̍ bālɔ̄ɔ̄ ndā bālū ā wāŋndā o̍ sōndō wo̍ ni̍. Ndu̍yɛ̍, sōndōla̍ŋ wōūwo̍ 
o̍ sɔ̄ɔ̍ŋ cho̍ sɔ̍ɔ̍ŋ ndā le̍ wo̍ŋ ni᷄ŋ, mā sūāā sɔ̍ɔ̍ŋ ndā nɔ̍ bɛ̍ɛ̍ mā sōō ā mu̍ŋ o̍kɔ̄ɔ̄ le̍ 
wo̍ŋ. 

14Le̍lāŋ ya̍ ya̍, I̍ hɛ̍nāŋ mī chūāā lāāndūāā vīi̍yā ā chu̍ā pīāāndūāā, mā vēlū 
chūāūwa̍, ndu̍yɛ̍, mā nɔ̄ yu̍ŋgu̍la̍ŋ le̍ māndāā. Ko̍ŋ hi̍a̍ū nāŋɔ̄ɔ̄. Tē ke̍ŋ i̍ yɔ̍nu̍ŋ pɛ̍, 
ya̍a̍mɔ̍ɔ̍wa̍a̍ nāā ā sɔ̍lā fo̍ndāŋ mā sɛ̄ŋi̍ tɔ̍ɔ̍ wɔ̍ɔ̍ŋndo̍ ā nāā wānāā lāāla᷄ŋndā o̍kɔ̄ɔ̄ 
le̍. 

15Kāni̍ fo̍ndōle̍, wāŋ lāāndūāā vīi̍yā ā pūm, ā ma᷄l ni᷅ŋ bɛ̍ɛ̍ ku̍ndā wānāā lāāla᷄ŋndā 
mā tūāl Sēta̍nā, māsā nyi̍nāā wɔ̄ɔ̍ŋndā kɔ̄ɔ̄lī. 

16Kɛ̍ ndu̍yɛ̍, tē wānā la̍nɔ̍ lāāla᷄ŋndo̍ ō nɔ̄ pɛ̍ wa᷅ŋ lāāndūāā vīi̍yā o̍ yu̍ŋgu̍ ndɔ̄ɔ̍ 
chōo̍, mɛ̄ɛ̍ wānā lāāla᷄ŋ ko̍ŋ ō māndā vi̍i̍ya̍a̍ wāā le̍nde̍. Ō chu̍ā lɛ̄ ndā mbō yɔ̄ŋgu̍ 
ndā o̍ ku̍ndā wānāā lāāla᷄ŋndā lo̍ le̍ ndā māndā, mī wōlɔ̄ɔ̄ lūsu̍lɛ̍i̍ ko̍ŋ wā ku̍ndā 
wānāā lāāla᷄ŋndā chōo̍ le̍. Tē he̍ī yɔ̄nu̍ŋ pɛ̍, mɛ̄ɛ̍ ku̍ndā wānāā lāāla᷄ŋndā tīū bā 
mbō māndā wāŋ lāāndūāā vīi̍yā, ā nɔ̍ wānā māndāā kpo̍so̍ŋ te̍ wā. 

17Lāŋgba̍ā kālla̍ ā cho̍ ku̍ndā wānāā lāāla᷄ŋndā lāchī, mā wā wāli̍ kɛ̍ndɔ̄ɔ̍ wā, ō 
bɛ̄ndā mā sɔ̄lā pāāwā cho̍ le̍ ndā wo̍ sālā tīɔ̍ɔ̍ŋ, tāāmā ā to̍sā wa̍llo̍ ō kālā kālā o̍ 
sūɛ̍i̍ Mɛ̄lɛ̄kɛ̍i̍ dīmīo̍o̍ ni᷄ŋ ā wāŋndā pɛ̄ɛ̄kōo̍ wā. 

18Kāni̍ fu̍u̍le̍, Yāu̍ Mɛ̄lɛ̄ka̍a̍ dīmi̍ āā, “Tē ā nāŋgu̍ nāūwo̍ tɔ̄lɔ̄ɔ̄ nūmndo̍ nɛ̄īyo̍ pɛ̍, ā 
yi̍ī ndu̍ sōndōo̍ māā yɔ̄ŋi̍ o̍ di̍o̍ tɔ̍lɔ̄ɔ̄ kōŋ ō ti᷄ŋ te̍ le̍.” Mbo̍ dīmī vɛ̄lɛ̄ āā, “Wānā 
wa̍llo̍ nɔ̄ mbō sɔ̄lā pāāwā ndɔ̄ɔ̍.” 

19Ndu̍yɛ̍, ā yɔ᷄ŋ bɛ̍ɛ̍ mī wāŋndo̍ chɔ᷄m īsɔ̄ɔ̍ ā lāŋu̍nɔ̄ kālāā o̍kɔ̄ɔ̄ māā yɔ̄ŋ wɔ̄ɔ̍ŋ wāā 
nu̍āā ndo̍ō o̍ to̍sā ni̍, tē ō cho̍ yɛ̍ mī wānāā ŋīɔ̍ɔ̍ŋ kɛ̄lɛ̄ŋgāā ā yāā mā fūlā kɔ̄ɔ̄lī 
māā le̍nde̍ le̍ o̍ to̍sā le̍, lā chu̍ā ndi̍ māā īsɔ̄ɔ̍ le̍. 

20Lā sōli̍ wānāā to̍sā yɔ᷅ŋ wɔ̄ɔ̍ŋndo̍ wā kpe̍nde̍ke̍le̍ mī lā sīlā ndā. Ko̍ŋ to̍sā mī 
wāŋndā ā tūāā ā yɔ᷄ŋ sīōōŋnde̍. 

21I̍ cho̍ sīlāā ho̍ō yɔ̄ŋgōo̍ Mɛ̄lɛ̄ka̍ o̍ hɔ̄l, ā Chi̍i̍sū Ki̍li̍tī, ā ki̍i̍la̍a̍ Mɛ̄lɛ̄ka̍a̍. Ndā cho̍ 
se̍i̍yāā nīāā le̍ nyɛ̄ yā I̍ cho̍ ho̍ō nu̍m dīmūllo̍ wo̍ ni̍. Chu̍ā si̍lālā yā I̍ si̍lā nu̍m la᷅ŋ 
ndāŋ. To̍sā sīm kɔ̄ɔ̄lī kɛ̄lɛ̄ŋgāā mā to̍sā la̍ka̍fā ā mɛ̄ɛ̍ ŋ̄ bīī wa᷅ŋndā yɛ̍ le̍. 

22Ndu̍yɛ̍, lā lɛ̍ɛ̍ŋ le̍ kēlēŋā wānā o̍ wānā chu̍ā mī lā pīɛ̍i̍ Mɛ̄lɛ̄ka̍ ndu̍ chōo̍ le̍ ndu̍ 
yɔ̄ŋndo̍ o̍ kpe̍ku̍ Mɛ̄lɛ̄ka̍a̍ ni᷄ŋ te̍. Ndu̍yɛ̍, bālā nūmndā wa᷅ o̍ yɔ̄ŋ wɔ̄ɔ̍ŋ o̍ yɔ̄ŋ wɔ̄ɔ̍ŋ 
wānā ni̍ŋ te̍. Māndā nu᷅m pi̍lā, mī yōōmū nūmndo̍ wā ō dīāndāā. 

23Mɛ̄ɛ̍ dēmbōo̍ ō nɛ̄ī nu̍m ndu̍yɛ̍, lɔ̍ɔ̍ lɔ̍ɔ̍ ā chō nāā yɛ̍, wa᷅ lɛ̄ ko̍ mɛ᷅ŋndāŋ su̍e̍e̍ 
ko̍lɔ̄ɔ̍ le̍. Wā mu̍ɛ̍īya̍ŋ kōlɔ̄ɔ̍ nyɛ̄ pɔ̄mbɔ̄. 

24Wāŋndā ā pūm, yɔ̄ŋndā wɔ̄ɔ̍ŋndā ndā tōsā lāŋ, mī lā chɔ̄mnu̍ŋ kpe̍nde̍ke̍le̍ mī 
wāŋndā sīnā, lɔ̍ɔ̍ pā bɛ̍ɛ̍ wānā o̍ wānā du̍a̍ū su̍ɛ̍i̍ ndɛ̄i̍ ŋ̄wāŋ lāchī. Ā pūm yɛ̍, wānā 
ya̍lā yɔ᷅ŋndā ndālā wɔ̍ɔ̍ŋndāŋ sīnā le̍, mɛ̄ɛ̍ mbō fūūlu̍u̍ ā ībōōndu̍. 

25Le̍nde̍ ko̍ni̍ sɔ̄ɔ̍ŋ kɛ̍ndɛ̄ŋ wāŋndā tōsā wo̍ŋ, ŋ̄ chɔ̍mnu̍ŋ kpe̍nde̍ke̍le̍ mī 
wāŋndā sīnā ni̍. Sɔ̄ɔ̍ŋ kɛ̍ndɛ̄ŋ ndā tōsā bɛ̍ɛ̍ wānā chi᷅ bɛ̍ɛ̍ mu̍ŋ kpe̍nde̍ke̍le̍ le̍ wo̍ŋ 
mu̍ŋ bɛ̍ɛ̍ ŋ̄ lo᷅ ni̍ŋ ŋ̍ vi̍āŋna᷄ŋ te̍. 

Tim̍o̍tī Tāso̍o̍ 6 

1Wānāā lāāla᷄ŋndā kpo̍u̍ ā cho̍ o̍ chɛ̄le̍ŋ ni᷄ŋ wa᷅ŋndā o̍ bā bɛ̄ŋgu̍ wā, ā nɔ̄ mā chu̍ā 
māsāā ndāā kāŋ māā wānāā nɔ̍ mā sɔ̄lā bɛ̄ɛ̄le̍ŋ tāu̍ wā ndā chō ni̍. O̍ ko̍ŋ, wānā 
o̍ wānā nɔ̍lā lɛ̍ mbō dīmi̍ dīōm wɔ̄ɔ̍ŋ ā Mɛ̄lɛ̄ka̍ o̍kɔ̄ɔ̄, kɛ̄lɛ̄ŋgāā ā pɛ̄ɛ̄kū nāā ho̍ō 
o̍kɔ̄ɔ̄ le̍. 

2Ndu̍yɛ̍, wānāā cho̍ o̍ chɛ̄le̍ŋ ni᷄ŋ chāāŋāā ndāā wānāā lāāla᷄ŋndā o̍ bā bɛ̄ŋgu̍ wā, 
ā pu̍u̍lu᷄ŋ le̍ ko̍ŋ mā kɛ̄ɛ̍ le̍ ndā bɛ̄ɛ̄le̍ŋ kē le̍. Le̍ chō ndā chō chāāŋāā ndāā wānāā 
lāāla᷄ŋndā wo̍ kpe̍e̍kpe̍i̍ bɛ̍ɛ̍ ndā nɔ̄ ni̍ mā tōsāl ndā wāli̍ kɛ̍ndɔ̄ɔ̍. Kāni̍ fo̍ndōle̍, tē 
ā tōsā wāli̍ kɛ̍ndɔ̄ɔ̍ le̍ ndā pɛ̍, mɛ̄ɛ̍ chāāŋ ndā wānā lāāla᷄ŋndo̍ ō ndā kāālā wo̍, o̍ 
ndu̍ lo̍ tɔ̄nɔ̄ ko̍ŋ chō kɔ̄la̍ŋ ni̍. 

Sīlāā ā wānāā pɛɛ̄k̄ū lāchōōwāā o̍kɔɔ̄ ̄

Ti̍mo̍tī, pɛ̍ɛ̍ku̍ wānāā nūmndā ndu̍yɛ̍, mā dɛ̄ɛ̄ni̍a̍a̍ ndā kɔ̄lta̍ŋ le̍ mā chu̍ā sīlālāŋ 
nda᷅ŋ. 

3Wānā o̍ wānā pɛ̍ɛ̍ku̍ pɛ̍ wa᷅ŋndā pɛ̄ɛ̄kū chēle̍ŋ te̍ŋge̍ŋ o̍ cho̍ nyɛ̍ pīlɛ̍ ā Māsānɔ̍ 
nāā Chi̍i̍sū Ki̍li̍tī pɛ̄ɛ̄kū ndɔ̄ɔ̍ le̍ wo̍ pɛ̍, ndu̍yɛ̍ mbo̍ wā te̍ŋge̍ŋ ā pɛ̄ɛ̄kū nāā ho̍ō ā 
Mɛ̄lɛ̄ka̍ tīīnda᷄ŋndo̍ o̍kɔ̄ɔ̄ pɛ̍, 

4mɛ̄ɛ̍ wānā wāā le̍nde̍ yōŋgāā hi̍u̍ŋ ndu̍ pu᷅ŋ ni̍, ndu̍yɛ̍ ō si̍nā nyɛ᷅ o̍ nyɛ̄ le̍. Ndu̍yɛ̍, 
sɔ̄ɔ̍ŋ wāā le̍nde̍ mu̍ŋ hu᷅ŋ ā pāŋa̍li̍āŋnda̍ŋ ni̍, ā sɛ̄ɛ̄ŋgi̍āŋnda̍ŋ, ā yīōūwa᷅ŋnda̍ŋ, ā 
wōna᷅ŋndo̍, 

5ā dīōmndā hīŋa᷅ŋnda̍ŋ lɔ̍ɔ̍ lɔ̍ɔ̍ ni̍. Wāŋndā ha̍ā bōlle̍ bīī mi̍ ī tāmbū ndā. Ā si̍nā 
to᷅nya̍ Mɛ̄lɛ̄ka̍a̍ le̍. Ā chu̍ā māchūāā pɛ̄ɛ̄kōo̍ ho̍ō ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ 
māā sūɛ̍i̍ wānā sɔ̍lā sūl lēni᷄ŋ. 

6O̍ nɛ̄īyo̍ ō pīlɔ̍ɔ̄ ni᷄ŋ, tē pɛ̄ɛ̄kōo̍ ho̍ō ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ o̍ to̍sā pɛ̍ 
mī wāŋndo̍ hīni̍ kɔ̄l ā nyɛ̄ o̍ nɔ̍ o̍ bā wo̍ pɛ̍, ō nɔ̄lā mbō sīīŋgu̍u̍ ndu̍ wānā su̍lāā 
bɛ̄ndū. 

7Kāni̍ fu̍u̍le̍, vīōlɔ̄ɔ̄ ndā vīālū nāā chi̍e̍ēŋ nāŋ ndo̍, ŋ̄ hi᷅ŋ ā nyɛ̄ o̍ nyɛ̄ o̍ bā le̍. Ndu̍yɛ̍ 
vɛ̍lɛ̄, tē ŋ̄ vī pɛ̍, ŋ̄ che᷅ŋ ā nyɛ̄ o̍ nyɛ̄ o̍ bā chi̍e̍ēŋ nāŋ mī ŋ̄ kūɛ̄ ā ndu̍ le̍. 

8Le̍lāŋ, tē ŋ̄ sɔ̄lā nyɛ̄ dīāā nāā ŋ̄ dīā wo̍ pɛ̍, ndu̍yɛ̍ mī ŋ̄ sɔ̄lā nyɛ̄ chūɛ̄ɛ̄na᷄ŋndo̍ pɛ̍, 
mɛ̄ɛ̍ ŋ̄ nɔ̄ mī ŋ̄ hīni̍ kɔ̄l. 

9Wānāā nɔ᷅ ha̍ā yēēmɛ̍i̍ le̍ sūllo̍ wā, Tɔ̄ɔ̄nda᷄ŋnda̍ fāŋgā fa̍ŋgā lā hūŋ ndā chōo̍, 
ndu̍yɛ̍ ā hāū o̍ yāŋɔ̄ɔ̄lā fāŋgā. Wāŋndā ha̍ā yēēmāŋ ŋ̄dīɔ̄mndo̍ŋ ŋ̍ hu᷅ŋ ā kpūndɔ̍ɔ̍ 
wo̍ŋ ŋ̄ lūɛ̄ī ndā ni᷄ŋ. Mɛ̄ɛ̍ yēēmāŋ ndāŋ mu᷅ŋ ŋ̄ na᷄ŋ ndā mānānāā o̍ kpūndɔ̍ɔ̍ ni᷄ŋ 
mi̍ ŋ̄ wā ndā tɛ̄ɛ̄mbūūwo̍. 

10Kāni̍ fo̍ndōle̍, o̍ kāālā ŋ̄ka̍ni̍o̍o̍ ni᷄ŋ sɔ̄ɔ̍ŋ wɔ̍ɔ̍ŋ fāŋgā fa̍ŋgāŋ wāŋndā tōsā wo̍ŋ 
ŋ̄ chāŋ tu̍m ni̍. Ā pūm mɛ̄ɛ̍ yēēmɛ̍i̍ sɔ̍lāā nyɛ̄ sɔ̄lāā ī hīōū ndā o̍ kɔ̄l kɔ̄ɔ̄lī te̍i̍, mā 
māl tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ. O̍ he̍ī ni᷄ŋ, mā lūēī ndā pi̍lā nyɛ̄ nɛ̄īyāā fāŋgā 
fa̍ŋgā. 

Mɛɛ̄ ̍wānā lāāla᷄ŋndo̍ ō wā yɛ ̍
11Kɛ̍ ndu̍yɛ̍, nūm Ti̍mo̍tī, nu᷄m cho̍ ō yɔ̄ŋga᷄ŋ o̍ Mɛ̄lɛ̄ka̍ lo̍ wo̍, kpɛ̍kpɛ̍la̍ ni̍ko̍ sɔ̍ɔ̍ŋ 
mu᷅ŋ kpo̍u̍. Lāndu̍ŋ kɔ̍l le̍ wāā sa̍kpō Mɛ̄lɛ̄ka̍ o̍ hɔ̄l, ā wāā wānā lāāla᷄ŋ kɛ̍ndɛ̄, ā 
tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ, ā kāālāā nɔ̄ɔ̍, ā sīsi̍lāŋ o̍ tīīnda᷄ŋ Mɛ̄lɛ̄ka̍a̍ ni᷄ŋ yi̍, 
ā wāā wānā nɔ̍ i̍sɔ̍ɔ̍ ā wānā le̍ wo̍. 

12O̍ ko̍ŋ kɔ̍ɔ̍lī, ki̍ndi̍ ā lābɛ̄ɛ̄la̍ kpe̍e̍kpe̍i̍ mā wā wānā dɔ̍ū tīīnda᷄ŋndo̍ o̍ Mɛ̄lɛ̄ka̍ 
ni᷄ŋ sākpō, ndu̍yɛ̍ mā sɔ̍lā yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍. Kāni̍ fu̍u̍le̍, le̍ 
yōōmū kpe̍e̍kpe̍i̍yo̍ ho̍ō Mɛ̄lɛ̄ka̍ vēēlu̍ nu̍m ā bōōndi̍i̍ ŋ̄ chɔ̄ɔ̄mu̍u̍ wānāā fāŋgā 
fa̍ŋgā o̍ hɔ̄l kpe̍nde̍ke̍le̍ māā ā ti̍i̍ndāŋ Mɛ̍lɛ̄kā ve̍ ni̍. 

13Le̍lāŋ, sīlālā yā I̍ cho̍ la᷅ŋ nu̍m kīo̍o̍ lāŋ, Mɛ̄lɛ̄ka̍ o̍ to̍sā mī nyɛ̄ o̍ nyɛ̄ fe̍e̍ o̍ wā 
yōōmū wo̍ ni̍, ā Chi̍i̍sū Ki̍li̍tī o̍ chɔ̍m tōnyāā kpe̍nde̍ke̍le̍ Pɔ̍ŋti̍ɔ̍ɔ̍ Pāi̍lē o̍ hɔ̄l lo̍, ō 
wā māā lēse̍ī pɛ̍, ndā cho̍ se̍īya̍ ā lāŋ o̍kɔ̄ɔ̄ ni̍. 

14Mī di̍mu̍l nu̍m, chu̍ā si̍lāla̍ŋ nda᷅ŋ nyɛ̄ kɛ̄ndɛ̄ sānāā. To̍sā īsɔ̄ɔ̍ o̍ īsɔ̄ɔ̍ mī wānā 
chɔ̍m sɔ̄ŋ nu̍m ā sīlālāŋ nda᷅ŋ o̍kɔ̄ɔ̄ le̍, ha̍a̍a̍ mbō lo̍ o̍ ko̍ŋ le̍nde̍ mī pāāle̍ Māsānɔ̍ 
nāā Chi̍i̍sū Ki̍li̍tī cho̍ hūnɔ̄ɔ̄ le̍ŋ lē fūūlu̍u̍. 

15Ndu̍yɛ̍, Mɛ̄lɛ̄ka̍ nāā ŋ̄ nɔ̄ ho̍ō mī ŋ̄ līsā wo̍, o̍ cho̍ ho̍ō chi̍e̍ēŋndo̍ bōlle̍ŋ ndu̍ pīlɛ̍ 
kpe̍ wo̍, ndu̍yɛ̍ mbo̍ hīāū māsāā kpo̍u̍, mbo̍ hīāū wānāā bɛ̄ndūāā kpo̍u̍ kpāāyā 
wo̍, tē te̍le̍ŋ ndɔ̍ o̍ hɛ̍nāŋ ndo̍ ō fūūlu̍u̍ pɛ̍, ō tōsā Chi̍i̍sū Ki̍li̍tī hi᷅ŋ. 

16Ndu̍ Mɛ̍lɛ̄kā ndu̍ pīlɛ̍ kpe̍ vi᷅ le̍ ni̍. Pa̍ŋgēle̍ o̍ cho̍ lēni᷄ŋ ndo̍ wānā nɔ̍lā mā 
sɔ̍ɔ̍ŋgu̍u̍ ndu̍ īkɛ̄i̍ le̍ ā dīōndɔ̄ɔ̍. Wānā o̍ wānā chi̍ wɔ̍ bɛ̍ɛ̍ Mɛ̍lɛ̄kā le̍. Ndu̍yɛ̍ wānā 
nɔ̍lā mbō chē ndu̍ le̍. Bɛ̄ɛ̄le̍ŋ lē wā ndu̍ lē kēna᷄ŋ, ndu̍yɛ̍, mbō nɔ̄ kpāāyāā le̍ fɛ̍ɛ̍ŋ 
ā fɛ̍ɛ̍ŋ. I̍ yɔ̄nu̍ŋ le̍nde̍ fɔ̍. 

17Ndu̍yɛ̍, si̍lā wānāā sūlāā ā chu̍ā ndā pi̍lā māā, ā chō ā bɛ̄ndū mā hīāū ā 
chāāŋnda̍ le̍. Di̍mu̍l ndā ā du̍a̍ū tīīnda᷄ŋndo̍ o̍ sūltā ndālāŋ ni᷄ŋ te̍. Kāni̍ fu̍u̍le̍, nyɛ̄ 
sɔ̄lāā ō cho̍ nyɛ᷅ wānā dɔ̍ū tīīnda᷄ŋ le̍ni̍ŋ te̍. Mɛ̄lɛ̄ka̍ ndu̍ pīlɛ̍ kpe̍ ndā dɔ̄u̍ 

ti̍i̍nda᷄ŋndo̍ o̍ ndu̍ ni̍ŋ ni̍. Mɛ̄lɛ̄ka̍ chō wānā īkɛ̄ndɛ̄ nāa̍ na̍a̍ chūā. Nyɛ̄ o̍ nyɛ̍ cho̍ 
nyɛ̄ kɛ̄ndɛ̄, kīo̍o̍ o̍ ke᷅ nāā mu̍ŋ ta̍u̍ ta̍u̍ ni̍, le̍ mī ŋ̄ na᷄ŋ kɔ̄l. 

18Di̍mu̍l wānāā sūlāā ā tōsāl wa᷅ŋndā tōnyāā. Ā wā wānāā nɔ̍ kɛ̄ndɛ̄i̍ ta̍u̍ ta̍u̍ wā. 
Ā wā wānāā sāndu̍ lābā. Ndu̍yɛ̍, ā wā ā chɛ̍lāā le̍ chāāŋāā ndāā mālāā ā nyɛ̄m 
ndā nɔ̄ wo̍ŋ. 

19Tē ā tōsā le̍nde̍ pɛ̍, mɛ̄ɛ̍ sūllo̍ ō ndā sīm ni̍ŋ le̍cho̍o̍ si̍ɔ̍dīi̍ yo̍, ndu̍ ndā chō ko̍ŋ 
māndāā ni̍, o̍ ko̍ŋ, ā nɔ̄lā mā sɔ̄lā yōōmu̍ cho̍ yōōmū kpe̍e̍kpe̍i̍yo̍ wo̍. 

20Nyɛ̄ Mɛ̄lɛ̄ka̍ ō yɔ̄ŋgu̍ nu̍m le̍ tōsāā wo̍ Ti̍mo̍tī, to̍sā ndu̍ nyɛ̄ kɛ̄ndɛ̄ kɛ̄ndɛ̍ī. Wo̍ū 
sōndō nūm o̍ dīɔ̄mndo̍ŋ ni᷄ŋ dīōmnda̍ŋ hīŋa᷅ŋndo̍ o̍ sɔ̄ɔ̍ŋ fo̍ndo᷄ŋ chōo̍ le̍. Wāŋndā 
ndā vēēlu̍ ko̍ŋ āā dɛ̍nɛ̍ si̍nāā, kɛ̍ ko̍ŋ cho̍ dɛ̍nɛ̍ si̍nāā kpo̍so̍ŋ te̍. 

21Mi̍ wāŋndā ā pūm ā dīmī o̍ sōndō ndā ni̍ŋ māā ā sīnā dɛ̍nɛ̍. O̍ he̍ī ni᷄ŋ mā māl 
nɛ̄īyo̍ ā Mɛ̄lɛ̄ka̍ tīīnda᷄ŋndo̍ o̍kɔ̄ɔ̄. Mbɔ̄ Mɛ̄lɛ̄ka̍ yīyāŋ nyā chōo̍ fɔ̍. 

Ti̍mo̍tī Di̍i̍ŋ Ndɔ̄ɔ̍ 

Tim̍o̍tī Di̍i̍ŋ Ndɔ̄ɔ̍ 1 

1Yā Pɔ̍ɔ̍ cho̍ ho̍ō māā wānā Chi̍i̍sū Ki̍li̍tī ve᷅m hɔ̄ltē ndɔ̄ o̍ hɛ̄na᷄ŋ Mɛ̄lɛ̄ka̍a̍ ni᷄ŋ ndo̍, 
yā cho̍ yāu̍wo̍ ho̍ō pōōnyīāā ni̍. Ō vēm yā le̍ mī chɔ̍m wāŋndā ā būŋgɛ̄ī Mɛ̄lɛ̄ka̍ 
chūe̍l ndā, le̍ mbō ke̍ ndā yōōmū kpe̍e̍kpe̍i̍yo̍ ve̍. Ndu̍ yɔ̍nūŋ ni̍ māā yōōmū ndā 
sɔ̄lā sānāā o̍ wāā o̍ dīōm pīlɔ̍ɔ̍ ni᷄ŋ ā Chi̍i̍sū Ki̍li̍tī wo̍. 

2I̍ cho̍ ndu̍ pōōnyīāā nāā nūm Ti̍mo̍tī chu̍ā, nūm yā I̍ kāālā ho̍ō māā po̍ nī wo̍. I̍ 
cho̍ Mɛ̄lɛ̄ka̍ fi̍nyā nāā pīɛ̄īyo̍ ā Māsānɔ̍ nāā Chi̍i̍sū Ki̍li̍ti̍, māā ā yīyāŋ nu̍m chōo̍ 
mā tūīīnu̍ŋ nu̍m īnyīɛ̍ɛ̍, ndu̍yɛ̍, mā ke̍ nu̍m kɔ̄l nyūlōo̍ fɔ̍. 

Sīlāā le̍ hīōūwɔɔ̄ ̍lāchī sākpō ā wāli ̍Mɛl̄ɛk̄a̍a̍ 
3Mɛ̄lɛ̄ka̍ yā I̍ cho̍ sāāŋgīāllo̍ ā kɔ̄l dīāndāā kpo̍u̍, mɛ̄ɛ̍ fi̍nyāā nīāā māmāā ā wā 
ndu̍ sāāŋgīāllo̍ yɛ̍ wo̍, I̍ me̍l ndu̍ bāli̍ka̍ tāu̍. Le̍ pāāle̍ŋ ā nyūmndāŋ, tē I̍ wā 
Mɛ̄lɛ̄ka̍ pīɛ̄īyo̍ le̍ nūm pɛ̍, ba̍li̍kāā yā I̍ me᷅l ndu̍ le̍ nūm ni̍. 

4Ndu̍yɛ̍, I̍ lo̍o̍nūŋ ā te̍le̍ŋ nāā ŋ̄ wā chōŋga᷅ŋndo̍ nāā nūm ndo̍, mɛ̄ɛ̍ ŋ̄ cha᷄ŋ yɛ̍. 
Ndu̍yɛ̍, yēēmɛ̍i̍ chō yā tāu̍ le̍ mī che᷅ nu̍m. He̍ī tōsā mī I̍ nāŋ kɔ̄l tāu̍. 

5Ndu̍yɛ̍, I̍ lo̍o̍nūŋ ā mɛ̄ɛ̍ ŋ̄ dɔ̄ū tīīnda᷄ŋ nu̍mndo̍ o̍ Mɛ̄lɛ̄ka̍ ni᷄ŋ nyɛ̍ kɛ̄ndɛ̄ kpe̍e̍kpe̍i̍ 
yɛ̍. Lɔ̍ɔ̍sī māmā nu̍m, ndu̍ fɛ̍lɛ̍ŋ ndu̍ o̍o̍ nɔ̍ tīīnda᷄ŋ wāā le̍ndo̍o̍ o̍ Mɛ̄lɛ̄ka̍ ni᷄ŋ. 
Yu̍ni̍sī kālā nu̍m bɛ̍ɛ̍ le̍nde̍ ko̍ni̍. Ndu̍yɛ̍, I̍ si̍nā māā nūm bɛ̍ɛ̍ tīīnda᷄ŋ wāā le̍ndo̍o̍ 
ko̍ni̍ ŋ̄ nɔ̄ ni̍. 

6Le̍ sābōo̍ ho̍ō I̍ cho̍ nu̍m yīyāla᷄ŋndo̍ māā nyɛ̄ Mɛ̄lɛ̄ka̍ ke̍ nu̍m bōōndi̍i̍ yā I̍ hāndu̍ 
nu̍m bālāŋ chōo̍ ve̍, to̍sā wa̍llo̍ ā ndu̍ nyɛ̍ kɛ̄ndɛ̄ kpe̍e̍kpe̍i̍. 

7Kāni̍ fu̍u̍le̍ Nyi̍nā Mɛ̄lɛ̄ka̍a̍ ō Mɛ̍lɛ̄kā tōsā mbo̍ tūāl nāā kɔ̄ɔ̄lī wo̍ ō cho̍ Nyi̍nā to̍sā 
mī ŋ̄ nɔ̄ īsīōōŋ te̍ o̍ cho̍ le̍. Kpāāyāā Nyi̍nā Mɛ̄lɛ̄ka̍a̍ ō kē nāā tāu̍ ni̍. Ndu̍yɛ̍, ō tōsā 
mī ŋ̄ nɔ̄ kāālāā le̍ wāŋndā chīe̍e̍ya̍. Ō tōsā vɛ̍lɛ̄ mī ŋ̄ māndā nāā pi̍lā nyɛ̄ kɛ̄ndɛ̄ 
kɛ̍ndɛ̄. 

8Le̍lāŋ, si̍ɔ̍mbu̍lā wa᷅ nu̍m le̍ wāŋndā īsɔ̄ɔ̍ di̍mūl ā ndu̍ Māsānɔ̄ɔ̍ Mɛ̄lɛ̄ka̍ o̍kɔ̄ɔ̄ le̍. 
Ndu̍yɛ̍, si̍ɔ̍mbu̍lā wa᷅ nu̍m wāŋndā o̍ hɔ̄l, le̍ yā cho̍ ho̍ō o̍ chīɛ̄ī mānyūmndo̍ ni᷄ŋ 
le̍ ndu̍ Māsānɔ̄ɔ̍ wo̍ le̍. Ndu̍yɛ̍, nūm bɛ̍ɛ̍ wā o̍ bɛ̍ɛ̍ndīāŋ, le̍ mā sɔ̍lā nyɛ̄ pālāā le̍nde̍ 
le̍ Yōōŋgū Kɛ̄ndɛ̍ Mɛ̄lɛ̄ka̍a̍. Mɛ̄lɛ̄ka̍ chō nu̍m kpāāyāā kē le̍ mā bi̍u̍ŋ. 

9Ndu̍ pi̍ŋi̍ nāā, mbo̍ vēēlū nāā le̍ mī ŋ̄ wā wānāā cho̍ ā yɔ̄ŋga᷄ŋ o̍ ndu̍ lo̍ wā ni̍. 
Ndu̍yɛ̍, ō cho̍ le̍ wāli̍ nāā kɛ̍ndɛ̄ le̍ Mɛ̄lɛ̄ka̍ tōsā ke̍ŋ te̍. Ō tōsā mātōsāā ndi̍, kāni̍ 
fu̍u̍le̍, le̍nde̍ o̍ kɛ̍ɛ̍si̍a̍a̍ ni̍. Ndu̍yɛ̍, ō tōsā ndi̍ le̍ kɛ̄ndɛ̄i̍ o̍ to̍sāl nāā ve̍. Mɛ̄lɛ̄ka̍ ndu̍ 
o̍o̍ to̍o̍si̍āā wɔ̍ chi̍e̍ēŋndo̍ le̍ mbo̍ tōsāl nāā kɛ̄ndɛ̄i̍ ndūɛ̍i̍ mbo̍ kē nāā Chi̍i̍sū Ki̍li̍tī. 

10Ndu̍yɛ̍, kɛ̄ndɛ̄i̍ Mɛ̄lɛ̄ka̍ tōsāl nāā he̍ī ye̍, ī chɔ̄mnu̍ŋ ni᷅ŋ nāā sānāā o̍ hūnɔ̄ɔ̄ wānā 
nāā pīŋīa̍a̍ Chi̍i̍sū Ki̍li̍tī hi᷅ŋ mbo̍ hu᷄ŋ po̍o̍ndā kpāāyā pīɔ̍mndo̍ ndu̍ o̍o̍ nɔ̍ 
ŋ̄wāŋndā chīe̍e̍ cho̍o̍ wo̍. O̍ ko̍ŋ kɔ̍ɔ̍lī, mbo̍ chūū nāā yōōmū wānā nɔ᷅ ā vi᷅ lɛ̍ le̍ 
wo̍. 

11Mɛ̄lɛ̄ka̍ hɛ̄li̍ māhɛ̄līāā yā Pɔ̍ɔ̄ le̍ wāā wānā Chi̍i̍sū ve᷅m māā hɔ̄ltē ndɔ̄ le̍ mī 
di̍mu̍l wāŋndā yōōŋgū ndɔ̄ kɛ̍ndɔ̄ɔ̍ ndu̍yɛ̍, mī I̍ lo̍ o̍ ko̍ŋ mī I̍ pɛ̍ɛ̍ku̍ ndā ndu̍. 

12Mɛ̄ɛ̍ le̍ sābōo̍ ho̍ō yā I̍ cho̍ mɔ̍nɛ̍i̍ he̍ī bīyɔ̄ɔ̍ ni̍. Kɛ̍ ndu̍yɛ̍, kɔ̄l tāmbɛ̍i̍ bɛ̍ɛ̍ cho̍ yā 
le̍, kāni̍ fu̍u̍le̍, I̍ si̍nā wa᷅nā su̍u̍ yā I̍ dɔ̍ū tīīnda᷄ŋ nūu̍ o̍ ndu̍ ni̍ŋ ndo̍. Ndu̍yɛ̍, I̍ si̍nā 
wa̍la̍ŋ māā yōōŋgū ndɔ̄ kɛ̍ndɛ̄ o̍ yɔ̍ŋgu̍ yā le̍ kɔ̄la̍ŋ wāŋndā dīmūllo̍ wo̍, ndu̍ pi̍lā 
nɔ̍ kpāāyāā mbō lo̍ ndu̍ māndā hāāā, mbō lo̍ o̍ ko̍ŋ mī pāāle̍ mɛ̍ɛ̍lāāle̍ŋ lē fūūlu̍u̍. 

13Dīōmndā tōnyālā yā I̍ pɛ̍ɛ̍ku̍ nu̍m ndāŋ bi̍i̍ lāŋ nyɛ̄ kɛ̄ndɛ̄ kpi̍ŋ. Lāŋ lā cho̍ 
tāāmāsi̍ ŋ̄ nɔ̄ mā tōl kɔ̄ɔ̄lī wo̍ ni̍. Hi̍o̍u̍ lāchi̍ ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ ā 
kāālāā nɔ̄ɔ̍, ō nāā ŋ̄ sɔ̄lā o̍ wāā o̍ dīōm pīlɔ̍ɔ̍ ni᷄ŋ ā Chi̍i̍sū Ki̍li̍tī wo̍. 

14Nyɛ̄m kɛ̄ndɛ̄ŋ Mɛ̄lɛ̄ka̍ ke̍ nu̍m le̍ māndāā wo̍ŋ, māndā mu̍ŋ nyɛ̄ kɛ̄ndɛ̍ī ā 
kpāāyā Nyi̍nā Kāsīo̍o̍ ō kē nu̍m ndo̍. Ndu̍ yɔ̍nūŋ ni̍ māā Nyi̍nā Mɛ̄lɛ̄ka̍ cho̍ nāā 
kɔ̄ɔ̄lī wo̍. 

15Nūm pi̍lā ā sīnā māā, wānā o̍ wānā cho̍ o̍ būŋgɛ̄ī E̍e̍sīāve̍ ni᷄ŋ mā māl lā. 
Fi̍kɛ̍lɔ̍ɔ̍sī ni̍, ā Hɛ̄mɔ̄chi̍nɛ̍sī, ndā bɛ̍ɛ̍ mā māl lā. 

16Ndu̍yɛ̍, I̍ cho̍ Māsānɔ̄ɔ̍ Mɛ̄lɛ̄ka̍ pīɛ̄īyo̍ māā ō tūīīnu̍ŋ yu̍ŋgu̍ Ōnɛ̄sīfɔ̍lūɔ̄ɔ̄ wo̍ 
īnyīɛ̍ɛ̍ fɔ̍. Kāni̍ fu̍u̍le̍, ō dɛ̄ɛ̄ni̍a̍a̍ yā kɔ̄llo̍ ni᷄ŋ le̍ te̍le̍ŋndā fāŋgā. Si̍ɔ̍mbu̍lā bi̍i̍ ndu̍ 
wāŋndā o̍ hɔ̄l le̍ chīɛ̄ɛ̄li̍āŋndo̍ ā yā le̍ mɛ̄ɛ̍ yā wā o̍ chīɛ̄ī mānyūmndo̍ ni᷄ŋ yɛ̍ le̍. 

17Mɛ̄ɛ̍ o̍ fu̍u̍lu̍u̍ dɔ̍ɔ̍ Lu̍o̍m chi̍e̍e̍, mbo̍ kāndū bɛ̍ɛ̍ yā nūūvīāā. Ō lo̍ yā nūūvīāā mɛ̄ɛ̍ 
mbo̍ sāālu᷄ŋ yā. 

18I̍ cho̍ Māsānɔ̄ɔ̍ Mɛ̄lɛ̄ka̍ pīɛ̄īyo̍ māā ō tūīīnu̍ŋ ndu̍ īnyīɛ̍ɛ̍ o̍ pāāle̍ mɛ̍ɛ̍lāāle̍ŋ chōo̍ 
fɔ̍. Nūm pi̍lā bɛ̍ɛ̍ ā sīnā wa̍la̍ŋ ā mɛ̄ɛ̍ kpɛ̍ o̍ mālā yā bōōndi̍i̍ yā I̍ wā Ɛ̍fi̍sīā chi̍e̍e̍ 
ve̍ yɛ̍. 

Tim̍o̍tī Di̍i̍ŋ Ndɔ̄ɔ̍ 2 

Wāā wānā wāli ̍kɛn̍dɔɔ̄ ̍o̍ wāli ̍Chii̍s̍ū Kil̍it̍īo̍o̍ niŋ᷄ 
1Le̍lāŋ po̍ nūu̍, kɛ̄ndɛ̄i̍ Mɛ̄lɛ̄ka̍ tōsāl nu̍m le̍ chō ŋ̄ chō dīōm pīlɛ̍ ā Chi̍i̍sū Ki̍li̍tī wo̍, 
kɛ̄ndɛ̄ī ke̍ŋ ī ke̍ nu̍m kpāāyāā fɔ̍. 

2Pɛ̄ɛ̄kūlā ŋ̄ tūēī yā dīōm mi̍ I̍ pɛ̍ɛ̍kū wāŋndā lāŋ fāŋgāa̍ o̍ hɔ̄l lāŋ, pɛ̍ɛ̍ku̍ pu̍a̍a̍, ā 
wānā nɔ̍lā mā ti̍i̍ndāŋ ndā, ā nɔ̍lā mā kɔ̍ pɛ̍ɛ̍kū chāāŋāā ndāā wā. 

3Nūm bɛ̍ɛ̍ wā o̍ bɛ̍ɛ̍ndīāŋ le̍ mā sɔ̍lā nyɛ̄ pālāā māā so̍vɛ̄i̍nɔ̍ le̍ Chi̍i̍sū Ki̍li̍tī. 

4Wānā o̍ wānā cho̍ so̍vɛ̄i̍nɔ̍, ō wo̍ū bā o̍ sɔ̄ɔ̍ŋ wānāā cho̍ ā so̍vɛ̄i̍ le̍ wā ni᷄ŋ te̍. Kāni̍ 
fu̍u̍le̍, yēēmɛ̍i̍ ndūɛ̍i̍ cho̍ ni̍, māā mbō tōsā nyɛ̄ wānā cho̍ ndu̍ bōlle̍ŋ ndo̍ ō hɛ̄nāŋ 
ndo̍. 

5Le̍nde̍ ko̍ni̍, wānā ku̍ā ho̍ō nyāānɔ᷄ŋ lābɛ̄ɛ̄la̍a̍ ndā chāāŋāā ndūāā wo̍, mɛ̄ɛ̍ mbō 
chu̍ā sāwā o̍ sāwā cho̍ ā kīlta̍ lāŋ o̍kɔ̄ɔ̄. Tē ō chu̍e̍ lāŋ te̍, ō sɔ̍lā fāndā ndā kē 
wānāā sɔ̍lā chāndɔ̄ɔ̄la̍ŋ ndā wo̍ le̍. 

6Ō fūlā o̍ ko̍ŋ kɔ̍ɔ̍lī, wānā wāli̍ īchīɔ̍ɔ̍ o̍ to̍sā wa̍llo̍ ō kālā kālā wo̍, ō nɔ̄ mbō wā 
wānā tāso̍o̍ le̍ tɔ̄lɔ̄ɔ̄ kōŋ dīo̍o̍. 

7Le̍lāŋ, yi̍yāŋ ā sɔ̄ɔ̍ŋ yā I̍ cho̍ mu᷅ŋ nu̍m dīmūllo̍ wo̍ŋ o̍kɔ̄ɔ̄. Tē ā wā yīya᷄ŋndo̍ ā 
mu̍ŋ o̍kɔ̄ɔ̄ pɛ̍, Māsānɔ̄ɔ̍ Mɛ̄lɛ̄ka̍ nɔ̄lā mbō tōsā mā si̍nā mu̍ŋ pɛ̄ŋgu̍ kpo̍u̍. 

8Chi̍i̍sū Ki̍li̍tī ō Mɛ̄lɛ̄ka̍ sōli̍ o̍ pīɔ̍mndo̍ ni᷄ŋ, mbo̍ mīŋgī ndu̍ yōōmū wo̍, Chi̍i̍sū fu̍lā 
ho̍ō o̍ pūlāle̍ māsāā Dēēve̍le̍ŋ chōo̍ wo̍, mɛ̄ɛ̍ Yōōŋgū Kɛ̄ndɛ̍ Mɛ̄lɛ̄ka̍ yā I̍ di̍mūl 
wa᷅ŋndā wo̍ ō dīmi̍ yɛ̍, wā yi̍ya᷄ŋndo̍ ā ndu̍ o̍kɔ̄ɔ̄ te̍le̍ŋ o̍ te̍le̍ŋ. 

9Le̍ Yōōŋgū Kɛ̄ndɛ̍ Mɛ̄lɛ̄ka̍ yā I̍ cho̍ ho̍ō wāŋndā dīmūllo̍ wo̍, yā I̍ cho̍ mɔ̍nɛ̍i̍ bīyɔ̄ɔ̍ 
ni̍. Le̍ ndu̍ ko̍ni̍ ndā dɔ̄ū yā dɔ̄wɔ̄ɔ̍ ho̍ō o̍ yɔ̄lɔ᷄ŋ ni̍, mɛ̄ɛ̍ wānā tɛ̍ɛ̍mbūū sa᷅wa̍ lēlɛ̄ŋ. 
Kɛ̍ ndu̍yɛ̍, I̍ cho̍ bɛ̍ɛ̍ o̍ yɔ̄lɔ᷄ŋ ni̍, kɛ̍ dīo̍m Mɛ̄lɛ̄ka̍a̍ ndu̍ ndu̍ cho̍ o̍ hāū ni᷄ŋ te̍. 

10Le̍lāŋ, nyɛ̄ o̍ nyɛ̍ cho̍ yɔ̄nɔ᷄ŋndo̍ nāā yā chu̍ā, I̍ cho̍ hīōūwɔ̄ɔ̍ lāchī ā mu̍ŋ 
bīūwɔ᷄ŋndo̍, kāni̍ fu̍u̍le̍, le̍ wānāā Mɛ̄lɛ̄ka̍ hɛ̄li̍ wā. I̍ hɛ̍nāŋ ndā bɛ̍ɛ̍ mā sɔ̄lā pīōŋɔ̄ɔ̄ 
wāŋndo̍ sɔ̄lā o̍ Chi̍i̍sū Ki̍li̍ti̍ tīīnda᷄ŋndo̍ ni᷄ŋ ndo̍, mā sɔ̄lā ndu̍ lātūlu̍ ā yōōmū 
kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍. 

11Dīōmndā di̍mi̍ŋ la᷅ŋ ndāŋ lā chō tōnyā āā, “Tē ō wā pɛ̍ māā nāā Ki̍li̍tī wāā ŋ̍ vi᷅ 
ni̍, mɛ̄ɛ̍ ŋ̄ chō vɛ̄lɛ̄ wā lātūlu̍ nāā ndāā. 

12Tē ŋ̄ bi̍u̍ŋ nyɛ᷅ pālāā pɛ̍, mɛ̄ɛ̍ ŋ̄ chō hūnɔ̄ɔ̄ wā māsāā o̍ māsāle̍ ndɔ̄le̍ŋ ni᷄ŋ na̍a̍ 
na̍a̍ nda̍ā. Kɛ̍, tē ŋ̄ kɛ̄ɛ̍ ndu̍ pɛ̍, ndu̍ bɛ̍ɛ̍ kīɔ̍ɔ̍ o̍ kɛ̍ɛ̄ nāā ni̍. 

13Ā yɔ᷄ŋ bɛ̍ɛ̍ mī na̍a̍ na̍a̍ ŋ̄ fāŋāŋ o̍ mɛ̄ī nāā chōo̍, ndu̍ ndu̍ lōo̍ o̍ lo᷅ o̍ mɛ̄ī ndɔ̄ɔ̍ chōo̍ 
ni̍. Kāni̍ fo̍ndōle̍, ndu̍ nɔ̍lā mbō tɛ̄ɛ̄mbu̍u̍ bu̍ŋgɛ̄ī o̍ chu̍ā le̍ tōsāā ve̍ le̍.” 

Wā wa᷅nā wāli ̍kɛn̍dɛ ̄le̍ Mɛl̄ɛk̄a̍ 
14Hi̍o̍u̍ lāchi̍ ā wānāā nūmndā yīyāla᷄ŋndo̍ ā sūɛ̍i̍ he̍ī o̍kɔ̄ɔ̄. Si̍lā ndā Mɛ̄lɛ̄ka̍ o̍ hɔ̄l 
māā ā wo̍ū lābā o̍ dīōmnda̍ŋ hīŋa᷅ŋndo̍ ni᷄ŋ o̍ sɔ̄ɔ̍ŋ chōo̍ le̍. Tɔ̄nɔ̄ bɛ̍ɛ̍ cho̍ o̍ 
dīōmnda̍ŋ hīŋa᷅ŋ kōŋ ni᷄ŋ te̍. Wānāā ya᷅ŋ ndāŋ nīlāŋ ndā, tɛ̄ɛ̄mbūūwo̍ ko̍ni̍ lā 
tɛ̍ɛ̍mbūū ndā ni̍. 

15Ki̍ndi̍ kpo᷅ke̍ mā to̍sā wāli̍ nu̍mndo̍ ō kɛ̄ndɛ̄ kɛ̍ndɛ̄ le̍ mī Mɛ̄lɛ̄ka̍ chu̍ā nu̍m māā 
wānā wāli̍ kɛ̍ndɛ̄. Ko̍ŋ cho̍ ni̍, wānā wa̍llo̍ ō si̍ɔ̍mbu̍lā bi̍ī ā wāli̍ ndɔ̄ɔ̍ le̍ wo̍. Wā 
wa᷅nā wa̍llo̍ o̍ to̍sā wāli̍ ndɔ̄ɔ̍ nyɛ̄ kɛ̄ndɛ̄ sākpō o̍ dīōm tōnyāā hīvīo̍o̍ ni᷄ŋ wa᷅ŋndā 
o̍ lānī wo̍. 

16Wo̍ū sōndō o̍ dīɔ̄mndo̍ŋ ni᷄ŋ dīōmnda̍ŋ hīŋa᷅ŋndo̍ o̍ sɔ̄ɔ̍ŋ fo̍ndo᷄ŋ chōo̍ le̍. 
Dīōmndā lāŋ hīŋa᷅ŋndo̍ lā tōsā māto̍sāā mī wāŋndā chɔ̄ɔ̄lu̍ fāŋa᷄ŋ Mɛ̍lɛ̄kā īkɛ̄i̍, mā 
kūɛ̄nu᷄ŋ la̍nda̍ŋ ā ndu̍. 

17Pɛ̄ɛ̄kūlā wāā le̍nde̍ lāŋ, lā chō māchūāā mɛ̄ɛ̍ pāū ko̍lo̍ŋndo̍ ō wā nu̍āā yɛ̍, kɔ̄la̍ŋ 
ko̍ni̍ o̍ ku̍ā ā dīōnɔ᷄ŋndo̍ ni̍, ō si̍ŋgū kpo̍so̍ŋ te̍. Hāmēna̍yɛ̍sī ni̍ ndā Fīli̍tɔ̍ɔ̍sī, 
wānāā cho̍ wāŋndā pɛ̄ɛ̄kūlā lāŋ ndā ā ti᷄ŋ ā cho̍ kāŋ ni̍. 

18Pūāā ŋi̍ɔ̍ɔ̍ŋnda̍ ha̍ā bīī mā fāŋa᷄ŋ o̍ nɛ̄i̍ tōnyāā chōo̍, mā wā tīīnda᷄ŋ wānāā pūm 
ā nɔ̄ o̍ Mɛ̄lɛ̄ka̍ ni᷄ŋ ndo̍ lāāsīāā ā dīōmndā lāŋ. Ndā di̍mi̍ ni̍ māā, nyɛ̍ di̍mi̍ŋ ā 
wāŋndā mīīŋgōo̍ yōōmū o̍kɔ̄ɔ̄ wo̍, māā ō chūū ni᷅ŋ yɔ̄nɔ᷄ŋ. 

19Kɛ̍ ndu̍yɛ̍, chīyīī kālā kālɛ̄ī Mɛ̄lɛ̄ka̍ kīla̍ le̍ tāŋgūl ndɔ̄ɔ̍ ve̍, ī chō wɔ̄ īsīsi̍ yi̍. 
Dīōmndā cho̍ lā dūāūwāā o̍ chīīye̍ he̍ī lāŋ, lā cho̍ la᷅ŋ ni̍ āā, “Māsānɔ̄ɔ̍ Mɛ̄lɛ̄ka̍ sīnā 
wānāā cho̍ wānāā ndūāā wā.” Ō chō vɛ̄lɛ̄ ō dūāūwāā lēchōo̍ āā, “Wānā o̍ wānā 
di̍mi̍ pɛ̍ māā wānā Māsānɔ̄ɔ̍ Mɛ̄lɛ̄ka̍a̍ wo̍ ŋ̄ chō ni̍, mɛ̄ɛ̍ māl ni̍ko̍ yɔ᷅ŋ wɔ̄ɔ̍ŋndo̍ 
tōsāā.” 

20O̍ chīɛ̄ī bɛ̄ndōo̍ ni᷄ŋ nyɛ̄m lāāndo᷄ŋ ŋ̄ chō lēni᷄ŋ su̍u̍la̍ŋ yɛ̍ yɛ̍. Ŋ̄ pūm chō ŋ̄ 
tōōsīāā ā ko̍o̍līi̍yo̍ŋ, ŋ̄ pūm yɛ̍ ā ka̍ni̍ŋ hu̍mbo᷄ŋ, ŋ̄ pūm ā yɔ̄mndo̍, ŋ̄ pūm yɛ̍ ā 
pūūlōo̍. Nyɛ̄m lāāndūŋ mu᷅ŋ ŋ̄ pūm ŋ̄ chō le̍ dɛ̍nɛ̍la̍ bɛ᷅ndāŋ, ŋ̄ pūm yɛ̍ le̍ kpe̍ku̍la̍ 
yɔ̍ŋāāla̍ŋ. 

21Wānā o̍ wānā di̍ndi̍ ndu̍ pi̍lā pɛ̍, mbō wōu̍ bā o̍ sɔ̄ɔ̍ŋ yā I̍ wā mu᷅ŋ sīlāā ā mu̍ŋ 
o̍kɔ̄ɔ̄ wo̍ŋ ni᷄ŋ te̍, ō nɔ̄lā mbō wā māā nyɛ̄ īlāāndūi̍ bɛ̍ndā le̍ dɛ̍nɛ̍la̍ bɛ᷅ndāŋ nde̍. 
Wānā wāā nu̍āā ō chō wā ō yɔ̄ŋga᷄ŋ o̍ Mɛ̄lɛ̄ka̍ lo̍. Ō chō wā wānā Māsānɔ̍ ndɔ̄ɔ̍ 
nɔ̄lā mbō sōli̍ŋ kpe̍ku̍, ndu̍yɛ̍, ō chō wā ō bɛ̄ɛ̄ndīāŋ le̍ wāli̍ o̍ wāli̍ kɛ̍ndɛ̄ fe̍e̍ to̍sāā. 

22Le̍lāŋ, kpɛ̍kpɛ̍la̍ ye̍e̍ma̍ŋ chūā pīāāndūya̍ŋ. Lāndu̍ŋ kɔ̍l le̍ wāā sa̍kpō Mɛ̄lɛ̄ka̍ o̍ 
hɔ̄l, ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ, ā kāālāā nɔ̄ɔ̍, ā wāā ā kɔ̄l nyūlū ā wāŋndā 
chīe̍e̍ya̍. Lāndu̍ŋ kɔ̍l le̍ sɔ̄ɔ̍ŋ mu᷅ŋ kpo̍u̍ to̍sāā nyā wānāā cho̍ Māsānɔ̄ɔ̍ Mɛ̄lɛ̄ka̍ 
pīɛ̄īyo̍ ā kɔ̄l dīāndāā wā lātu̍lu̍. 

23Kɛ̍ ndu̍yɛ̍, wo̍ū sōndō o̍ dīɔ̄mūŋ fo̍ndōŋ mu᷅ŋ ni᷄ŋ te̍. Ndu̍ yɔ̍nūŋ ni̍ māā 
dīōmnda̍ŋ hīŋa᷅ŋ kōŋ. Nūm pi̍lā si̍nā māā sɛ̄ɛ̄ŋgi̍āŋnda̍ŋ ko̍ni̍ sɔ̄ɔ̍ŋ mu̍ŋ ŋ̄ māl 
wa᷅ŋndā tɛ̄ɛ̄ŋ ni̍. 

24Wānā cho̍ ho̍ō mbo̍ wā bu̍ɛ̍i̍ Māsānɔ̄ɔ̍ Mɛ̄lɛ̄ka̍a̍ wo̍, ō nɔ̍ mbō wā wānā 
lāsɛ̄ɛ̄ŋgi̍āŋ te̍. Ō nɔ̄ mānūāā mbō wā wānā īkɛ̄ndɛ̄ nāā wānā o̍ wānā chu̍ā. Ō nɔ̄ 
mbō wā wānā chāā wa᷅ŋndā pɛ̄ɛ̄kōo̍ wo̍. Ndu̍yɛ̍, ō nɔ̄ mbō wā wānā bi̍u̍wa᷄ŋ. 

25Wānā wāā le̍nde̍ tē ō wā wānāā si̍mu̍l ndu̍ wā mīŋgīo̍o̍ o̍ nɛ̄ī pɛ̍, ō nɔ̄ mbō tōsā 
ndi̍ o̍ nɛ̄i̍ lēbɛ̄ɛ̄ ni᷄ŋ. Kāni̍ fo̍ndōle̍, mī ī yɔ̄nu̍ŋ dɔ̍ɔ̍ mī Mɛ̄lɛ̄ka̍ ke̍ wānāā wāā 
le̍ndi̍a̍a̍ fo̍ndāa̍ le̍ mā ma᷄l yɔ̄ŋndā ndālā wɔ̍ɔ̍ŋndāŋ, ndu̍yɛ̍, mā sīnā tōnyāā. 

26Tē he̍ī yɔ̄nu̍ŋ yɛ̍ pɛ̍, mɛ̄ɛ̍ yāŋɔ̄ɔ̄lē Māsā Nyi̍nāā Wɔ̄ɔ̍ŋndā ō bīī ndā lēni᷄ŋ, ndu̍yɛ̍, 
mbo̍ wā ndā kīndīlāā mā tōsā nyɛ᷅ o̍ hɛ̍nāŋ ndo̍ le̍ŋ, ā sɔ̄lā tāāsi̍o̍o̍ ā hɛ̄lu᷄ŋ o̍ le̍ŋ 
ni̍ŋ. 

Tim̍o̍tī Di̍i̍ŋ Ndɔ̄ɔ̍ 3 

Mɛɛ̄ ̍wāŋndā wā niŋ̍ o̍ pālɛi̍ ̍mɛɛ̍l̍ɛī ̍niŋ᷄ yɛ ̍
1Kɛ̍si̍ŋ o̍ kɔ̄l Ti̍mo̍tī māā tē pālɛ̍i̍ mɛ̍ɛ̍lɛ̄i̍ le̍ chi̍e̍ēŋndo̍ ho̍ō ī wā fūūlūūwo̍ pɛ̍, nyɛ̄ 
pālāā ō wā ni̍ŋ bɔ̍ɔ̍. 

2Kāni̍ fo̍ndōle̍, ā bōōndi̍i̍ ke̍ŋ wāŋndā chīe̍e̍ya̍ ā nɔ᷅ ni̍ŋ yi̍ya᷄ŋ le̍ chāāŋāā ndāā 
wa᷅ŋndā chīe̍e̍ya̍ le̍, mɛ̄ɛ̍ le̍ ndā pi̍lā. Wānāā kāālā ŋ̄ka̍ni̍a̍a̍ ndā wā ni̍ŋ ni̍, wānāā 
hēēla᷄ŋnda̍, wānāā yōŋgāā, wānāā yi̍o̍ū chāāŋāā ndāā wā. Ā ve᷅ ni̍ŋ wānāā tu̍e̍ī 
wānāā ve̍lū ndā wā dīōm te̍. Ā ve᷅ ni̍ŋ wānāā sīnāā īkɛ̄ndɛ̄ le̍. Ā ve᷅ ni̍ŋ wānāā ke̍ 
Mɛ̄lɛ̄ka̍ lēbɛ̄ɛ̄ le̍. 

3Ā nɔ᷅ ni̍ŋ i̍nyi̍ɛ̍ɛ̍ le̍, ndu̍yɛ̍, ā me᷅l wānā le̍ yɔ̄ŋ wɔ̄ɔ̍ŋ te̍. Wānāā bālū ā chāāŋnda̍ o̍ 
sōndō wā, ndā wā ni̍ŋ ni̍, wānāā kāŋgālāā, wānāā kɔ̄l vēsɛ̍i̍ya̍. Nyɛ̄ o̍ nyɛ̍ cho̍ nyɛ̄ 
kɛ̄ndɛ̄ mā tu᷄l ndu̍ lēyɛ̄. 

4Wānāā lēyālāā ndā wā ni̍ŋ ni̍. Nyɛ̍ hu᷅ŋ ndā o̍ lākɔ̄l lo̍ ko̍ni̍ ndā tōsā ni̍. Ā wā ni̍ŋ 
wānāā hɔ̄lāā hēēlāā bɛ̄ndū. Kɔ̄l kɛ̄ndɛ̄ chi̍e̍ēŋndo̍ ndā kāālā ni̍ŋ ni̍. Ā kāālā ni̍ŋ 
Mɛ̍lɛ̄kā le̍. 

5Mā chɔ᷄m ndā pi̍lā māā wānāā pīɛ̄īyāā Mɛ̄lɛ̄ka̍, kɛ̍, mī kāālā ndā tōsā lāŋ lā chɔ᷄m 
māā nyɛ̄ fo̍ndōo̍ fu̍u̍ pīɛ̄īlē ndāle̍ŋ lē chō ni̍. Lā ho̍lnu᷄ŋ wānāā wāā le̍nde̍ le̍. 

6Wānāā wāā nu̍āā tē ā bīī pɛ̍, ā nūūvi̍a̍a̍ nɛ̄īla̍ŋ, ā lūɛ̄ī o̍ yu̍ŋgu̍lā pi̍la̍la̍ŋ tɛ̄ɛ̄ŋ. Wāŋ 
lāāndūāā wa᷅ nu̍āā ā nɛ̍ī mu̍lī le̍ wā, mā tīu̍ ndā bā. Ndā yɔ̍nūŋ ni̍ māā wāŋ 
lāāndūāā to̍sā nu̍āā yɔ̍ŋ wɔ̄ɔ̍ŋndo̍, mī kɔ̄ltā ndālāŋ lā wā kɔ̍ɔ̍sɔ̍ɔ̍ ā ndā wā. Wāŋ 
lāāndūāā wāā le̍ndi̍a̍a̍ ko̍ni̍ nɔ̍ kɔ̄lta̍ŋ mūlīo̍o̍ o̍ yēēmāŋ fāŋgā fāŋga᷄ŋ ni̍. 

7Pɛ̄ɛ̄kū o̍ pɛ̄ɛ̄kū ndā chūu̍ ndā, ā yāŋ ndu̍ nīlāŋ. Kɛ̍, o̍ ko̍ŋ ni̍ŋ fa̍ū ā nɔ̍lā mā sīnā 
tōnyā Mɛ̄lɛ̄ka̍a̍ le̍. 

8Wāŋndā ha̍ā ndā si̍mu̍l tōnyā Mɛ̄lɛ̄ka̍a̍ ni̍, mɛ̄ɛ̍ Cha̍ni̍nɛ̍sī ndā Cha̍mbi̍lu̍ɛ̍sī ā 
si̍mu̍l Mūu̍sē lɔ̍ɔ̍ ko̍ŋ yɛ̍. Wāŋndā ha̍ā bōlle̍ bīī mi̍ ī tāmbū ndā. Ndu̍yɛ̍, mi̍ tīīnda᷄ŋ 
ndā āā nɔ̍ o̍ Mɛ̄lɛ̄ka̍ ni᷄ŋ ndo̍ bɛ̍ɛ̍, mbo̍ tāmbū. 

9Kɛ̍, le̍ te̍le̍ŋ bi̍ŋgī ko̍ni̍ ndā nɔ̄ ni̍ŋ kpāāyāā le̍ sɔ̄ɔ̍ŋ mu̍ŋ tōsāā ni̍, o̍ ko̍ŋ kɔ̍ɔ̍lī, mī 
ī yɔ̄nu̍ŋ ā ndā mɛ̄ɛ̍ i̍ yɔ̍nu̍ŋ ā pūāā ŋi̍ɔ̍ɔ̍ŋāā si̍mu̍l Mūu̍sē wā yɛ̍. Wānā o̍ wānā fe̍e̍ 
cha᷅ ni̍ŋ di̍ɔ̍mīī ndɛ̄i̍ wa̍la̍ŋ. 

Sīlālā mɛɛ̄l̄āāla̍ŋ 
10Kɛ̍ nūm nūm Ti̍mo̍tī, ā sīnā sɔ̍ɔ̍ŋ yā I̍ pɛ̍ɛ̍ku̍ wāŋndā wo̍ŋ. Ā sīnā mɛ̄ɛ̍ kāā nūu̍ 
chō yɛ̍. Ndu̍yɛ̍, ā sīnā nyɛ᷅ yā I̍ kɛ̍ɛ̍si̍a̍a̍ le̍ tōsāā o̍ yōōmū nūu̍ ni᷄ŋ ndo̍, ā tīīnda᷄ŋ 
yā I̍ nɔ̍ o̍ Mɛ̄lɛ̄ka̍ ni᷄ŋ ndo̍. Ā sīnā ā mɛ̄ɛ̍ yā I̍ bi̍u̍ŋ yɛ̍. Ndu̍yɛ̍, ā sīnā ā mɛ̄ɛ̍ kāālāā 
chō o̍ kɔ̄l nūu̍ ni᷄ŋ yɛ̍. Ā sīnā ā mɛ̄ɛ̍ yā I̍ cho̍ īsīsi̍ o̍ tīīnda᷄ŋ Mɛ̄lɛ̄ka̍a̍ chōo̍ yi̍ yɛ̍. 

11Ā sīnā mɛ̄ɛ̍ wāŋndā chō yā nyɛ̄ pālāā tūsīo̍o̍ chōo̍ yɛ̍, ā dɛ̍nɛ̍la̍ pālāālā 
chēle̍ŋndā ke̍e̍ku̍ yā chōo̍ kpo̍lo̍to̍to̍ lāŋ. Nyɛ̄ o̍ nyɛ̍ yɔ̍nu̍ŋ yā, A̍ŋti̍ɔ̍ɔ̄ ā Āko̍o̍nɔ̄m 
ā Li̍stā, nūm ā sīnā fa̍ū. Ndu̍ yɔ̍nūŋ ā nyɛ̄ pālāā wāŋndā tūsi̍ yā chōo̍ o̍ chi̍o̍o̍ŋ 
mu᷅ŋ ni᷄ŋ ndo̍ ni̍. Kɛ̍ ndu̍yɛ̍, mi̍ Māsānɔ̄ɔ̍ Mɛ̄lɛ̄ka̍ so̍lī yā o̍ dɛ̍nɛ̍la̍ pālāālā lāŋ ni᷄ŋ 
kpo̍u̍. 

12Si̍nā pɛ̍ŋgu̍ māā, wānā o̍ wānā nɔ̍ yēēmɛ̍i̍ le̍ mī yōōmū ndɔ̄ɔ̍ ō wā sākpō māā 
wānā cho̍ o̍ dīōm pīlɛ̍ ni᷄ŋ ā Chi̍i̍sū Ki̍li̍tī wo̍ pɛ̍, nyɛ̄ pālāā wāŋndā tūsī nu̍m chōo̍ 
ni̍. 

13Ndu̍yɛ̍, wānāā dɛ̍nɛ̍ wɔ̍ɔ̍ŋndā ā wānāā lāchōōwāā, ā hīāū ni̍ŋ lāchi̍ ā dɛ̍nɛ̍la̍ 
wɔ̍ɔ̍ŋndāŋ tōsāā mbō hīōū māā pāāndū. Ā hūī ni̍ŋ wa᷅ŋndā, o̍ ko̍ŋ kɔ̍ɔ̍lī, ndā bɛ̍ɛ̍ 
mī wāŋndā hūi̍ ndā. 

14Kɛ̍ nūm nūm Ti̍mo̍tī, tōnyā ndā pɛ̄ɛ̄ku̍ nu̍m ndo̍ ā lāāla᷄ŋ bɛ̍ndū ŋ̄ lāāla̍ŋ ndo̍, 
hi̍o̍u̍ lāchi̍ ā sīsi̍lāŋ lēchōo̍ nyɛ̍ kɛ̄ndɛ̄ yi̍. Wānāā pɛ̍ɛ̍ku̍ nu̍m ndā, nūm pi̍lā si̍nā 
wānāā su̍u̍ ndā chō wā. 

15Lo̍o̍nu̍ŋ māā chɔ̍ŋ ā bōōndi̍i̍ ŋ̄ wā chūāāmbɔ̄ ve̍ mā pɛ̄ɛ̄kū nu̍m sɔ̄ɔ̍ŋ cho̍ o̍ Yāu̍ 
Mɛ̄lɛ̄ka̍a̍ ni᷄ŋ ndo̍ŋ, mā sīnā mu̍ŋ. Dīōmndā lāŋ lā nɔ̄lā mī lā ke̍ nu̍m kɔ̄l kālo̍o̍ o̍ 
chɔ᷅m nu̍m nɛ̄īyo̍ le̍ pīōŋɔ̄ɔ̍ sɔ̄lāā sānāā o̍ tīīnda᷄ŋndo̍ dɔ̄wɔ̄ɔ̍ o̍ Chi̍i̍sū Ki̍li̍tī ni̍ŋ 
ndo̍. 

16Dīōm o̍ dīo̍m cho̍ o̍ Yāu̍ Mɛ̄lɛ̄ka̍a̍ ni᷄ŋ, Nyi̍nā Mɛ̄lɛ̄ka̍a̍ to̍sā ni̍ mā pōōnyīāā lāŋ. 
Ndu̍yɛ̍, lā chō dīōmndā nɔ̍ mālāā lēni᷄ŋ. Kāni̍ fu̍u̍le̍, lā chō le̍ wāŋndā tōnyā cho̍ ā 
Mɛ̄lɛ̄ka̍ o̍kɔ̄ɔ̄ wo̍ pɛ̄ɛ̄kōo̍. Lā chō le̍ pɛ̄ɛ̄kūlā lāchōōwāla̍ŋ chɔ̄ɔ̄mūūwo̍, ndu̍yɛ̍, lā 
chō le̍ wāŋndā mīŋgīo̍o̍ o̍ nɛ̄ī. Lā chō vɛ̄lɛ̄ le̍ wāŋndā pɛ̄ɛ̄kōo̍ mɛ̄ɛ̍ ndā wā wānāā 
sākpō Mɛ̄lɛ̄ka̍ o̍ hɔ̄l lɛ̍. 

17Mu᷅ŋ fa̍ū ŋ̄ chō māchūāā le̍ bu̍ɛ̍i̍ Mɛ̄lɛ̄ka̍a̍ bɛ̄ɛ̄ndīāā mbō wā ō bɛ̄ndāā kpe̍e̍kpe̍i̍ 
le̍ wa̍llo̍, ndu̍yɛ̍, mbō wā ō bɛ̄ɛ̄ndīāŋ le̍ wāli̍ o̍ wāli̍ kɛ̍ndɛ̄ tōsāā. 

Tim̍o̍tī Di̍i̍ŋ Ndɔ̄ɔ̍ 4 

1I̍ cho̍ nu̍m sīlālāŋ nda᷅ŋ kīo̍o̍ Māsānɔ̄ɔ̍ Mɛ̄lɛ̄ka̍ o̍ hɔ̄l, ā Chi̍i̍sū Ki̍li̍tī o̍ cho̍ hūnɔ̄ɔ̄ 
kɔ̍ɔ̍sɔ̍ ā wāŋndā kpo̍u̍ wo̍, wānāā cho̍ yōōmū wā ni̍ ā wānāā vi᷅ ni᷅ŋ ndā. Ndu̍yɛ̍, I̍ 
cho̍ nu̍m sīlāā, kāni̍ fu̍u̍le̍, le̍ mīīŋgū Chi̍i̍sū Ki̍li̍tī cho̍ nāŋ ndo̍, ā le̍ mɛ̄ɛ̍ o̍ cho̍ 
hūnɔ̄ɔ̄ wā māsā yɛ̍. 

2Di̍mu̍l wa᷅ŋndā sūɛ̍i̍ Mɛ̄lɛ̄kɛ̍i̍. Ke̍ ndā ndi̍ te̍le̍ŋ o̍ te̍le̍ŋ, ō wā ā te̍le̍ŋ kɛ̍ndɛ̄, ō wa᷅ 
ā te̍le̍ŋ kɛ̍ndɛ̄ le̍. Chɔ̍ɔ̍mu̍u̍ pɛ̍ɛ̍kūlā lāchōōwāla̍ŋ. Mi̍ŋgi̍ wa᷅ŋndā o̍ nɛ̄ī. Dɛ̄ɛ̄ni̍a̍a̍ 
wa᷅ŋndā kɔ̄lta̍ŋ ā tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ o̍kɔ̄ɔ̄. Wā wānā bi̍u̍wa᷄ŋ lɔ̍ɔ̍ lɔ̍ɔ̍, 
ndu̍yɛ̍, mā wā wāŋndā pɛ̄ɛ̄kōo̍ lɔ̍ɔ̍ lɔ̍ɔ̍. 

3Kāni̍ fo̍ndōle̍, bōōndi̍i̍ cho̍ hūnɔ̄ɔ̄ fūūlūū wāŋndā ā chɛ᷅l ni̍ŋ mā chu̍ā pɛ̄ɛ̄kū 
kpe̍e̍kpe̍i̍yo̍ ā Mɛ̄lɛ̄ka̍ o̍kɔ̄ɔ̄ le̍. Pɛ̄ɛ̄kūlā sɛ̄nɛ̄īla̍ŋ ndā hɛ̄nāŋ ni̍ŋ le̍ wāā tūēīyɔ̄ɔ̍ ni̍, 
le̍ yēēmɛ̍i̍ ndɛ̍i̍ pēēlōo̍. Le̍ he̍ī, ā chūūŋgīāā ni̍ŋ wa᷅ŋndā le̍ ndā sɔ̄ɔ̍ŋ ndā hɛ̄nāŋ le̍ 
tūēīyɔ̄ɔ̍ wo̍ŋ pɛ̄ɛ̄kōo̍. 

4Ndu̍yɛ̍, ā mūlūl ni̍ŋ to᷅nya̍ Mɛ̄lɛ̄ka̍a̍ kɔ̄ɔ̍, mā yɔ̄ŋgu̍ŋ o̍ bu̍ndɔ᷄ŋ lāchōōwa᷄ŋ nīlāŋ 
yāŋɔ̄ɔ̍. 

5Kɛ̍ nūm nūm wā wa᷅nā tāāsi̍ o̍ dɛ̍nɛ̍ o̍ dɛ̍nɛ̍ ni̍ŋ. Ndu̍yɛ̍, hi̍o̍u̍ lāchi̍ ā bīūwɔ᷄ŋndo̍ 
o̍ nyɛ̄ pālāā ni᷄ŋ. Hi̍o̍u̍ lāchi̍ ā wāŋndā Yōōŋgū Kɛ̄ndɛ̍ Mɛ̄lɛ̄ka̍a̍ dīmūllo̍. Ndu̍yɛ̍, 
to̍sā wāli̍ o̍ wāli̍ cho̍ nu̍m ō kēna᷄ŋ māā bu̍ɛ̍i̍ Mɛ̄lɛ̄ka̍. 

6Ya̍ ya̍ te̍le̍ŋndo̍ fūūlu̍u̍ le̍ mā sōli̍ yā sālāā. Te̍le̍ŋndo̍ chō ni᷅ŋ kpɛ̍ɛ̍lūŋ le̍ mī I̍ 
fāŋāŋ o̍ chi̍e̍ēŋndo̍ chōo̍. 

7I̍ ki̍ndi̍ ā lābɛ̄ɛ̄la̍ kpe̍e̍kpe̍i̍ le̍ mī I̍ wā māā wānā dɔ̍ū tīīnda᷄ŋndo̍ o̍ Mɛ̄lɛ̄ka̍ ni᷄ŋ. 
Ya̍ ya̍ I̍ chi̍i̍ wa̍llo̍ o̍ nu̍u̍ tōsā. I̍ lo̍ īsīsi̍ sākpō o̍ tīīnda᷄ŋ yā nɔ̍ o̍ Mɛ̄lɛ̄ka̍ ni᷄ŋ ndo̍ 
chōo̍. 

8Ndu̍yɛ̍, Mɛ̄lɛ̄ka̍ kɛ̄su̍l lā fāndāa̍. Ndu̍ yɔ̍nūŋ ni̍ māā sīīŋgūūwo̍ yā wānā sākpō 
ndu̍ pi̍lā o̍ hɔ̄l. Māsānɔ̄ɔ̍ Mɛ̄lɛ̄ka̍ o̍ cho̍ wānā kɔ̍ɔ̍sā ā wāŋndā o̍ nɛ̄ī sākpōo̍ chōo̍ 
wo̍, ō chō yā ndu̍ kē o̍ pāāle̍ o̍ kɔ̍ɔ̍sā ni̍ŋ ā wāŋndā le̍ŋ chōo̍. Ndu̍yɛ̍, ō ve᷅ ni̍ŋ ko̍ 
yā le̍ o̍ ke᷅ ni̍ŋ fāndāa̍ ho̍ō le̍. Wānā o̍ wānā cho̍ ā yēēmɛ̍i̍ tāu̍ le̍ hūnɔ̄ɔ̄ ndɔ̄ɔ̍, ndā 
bɛ̍ɛ̍ ō chō ndā ndu̍ kē. 

Pɔɔ̍ ̄dɔu̍̍nu᷄ŋ ko̍na̍ ā ndu̍ pil̍ā o̍kɔɔ̄ ̄
9Ki̍ndi̍ŋ mā ke̍le̍ŋa̍ hūnɔ̄ɔ̄ yā īkɛ̄i̍. 

10De̍ma̍sī mu̍li̍ kɔ̄llo̍ o̍ yēēmɛ̍i̍ nyɔ̄ɔ̍ŋ chi̍e̍ēŋ nānu᷄ŋ, mbo̍ mɛ̄ī yā mbo̍ kūānu᷄ŋ 
Tɛ̄sālōna̍i̍kā chi̍e̍e̍. Ki̍lɛ̍sīŋ, ndu̍ ku̍ɛ̄ o̍ būŋgɛ̄ī Kāle̍e̍sīāve̍ ni᷄ŋ, mi̍ Ta̍tɔ̄ɔ̄ ndu̍ ku̍ā o̍ 
būŋgɛ̄ī Dālīma̍tīāā ve̍ ni᷄ŋ. 

11Lu̍kū ndu̍ pīlɛ̍ kpe̍ ko̍ni̍ cho̍ yā īkɛ̄i̍ nānu᷄ŋ ni̍. A̍ wā hūnɔ̄ɔ̍ pɛ̍ di̍mu̍l Ma̍kī mī lā 
hīŋ nyā ndu̍. Kāni̍ fo̍ndōle̍, ō nɔ̄lā mbō mālā yā o̍ wa̍llo̍ ni᷄ŋ. 

12I̍ ve᷅m Ti̍chi̍kɔ̄ɔ̍ Ɛ̍fi̍sīā. 

13Tē ā wā hūnɔ̄ɔ̍ pɛ̍, chu̍u̍ yā dōmā nī le̍cho̍o̍ wo̍, ō yā I̍ mɛ̍i̍ To̍wāā chi̍e̍e̍ Ka̍pɔ̄ɔ̄ 
o̍ bā wo̍. Mā chu̍u̍ yā yāu̍lā nīlāŋ bɛ̍ɛ̍, tāāmā lā cho̍ lā tōōsīāā ā yāu̍lā vīsīla̍ŋ ndāŋ. 

14Mi̍ Ālɛ̄kīsa̍ndā su᷅mnɔ̄, to̍sāl lā sūɛ̍i̍ wɔ̍ɔ̍ŋnde̍ tāu̍. Kɛ̍ ndu̍yɛ̍, Māsānɔ̄ɔ̍ Mɛ̄lɛ̄ka̍ 
chō hūnɔ̄ɔ̄ ndu̍ nyɛ̄ pālāā tūsī chōo̍ le̍ nyɛ̄ o̍ to̍sā wo̍. 

15Nūm bɛ̍ɛ̍ pu̍ɛ̍ɛ̍nu᷄ŋ ā ndu̍ le̍. Kāni̍ fo̍ndōle̍, ō sīmu̍l bɔ̄ɔ̍ yo̍ōŋgu̍ Mɛ̄lɛ̄ka̍ nāā ŋ̄ 
chō ho̍ō wāŋndā dīmūllo̍ wo̍. 

16Mī di̍mu̍l vɛ̄lɛ̄ nu̍m Ti̍mo̍tī, māā bōōndi̍i̍ tāsi̍i̍ ndā wā kɔ̍ɔ̍sɔ̍ɔ̍ ā yā ve̍, wānā o̍ 
wānā pi᷅lɛ̍ bɛ̍ɛ̍ si̍m mbō sōō le̍ yā le̍. Wāŋndā kpo̍u̍ mā māl lā. Kɛ̍ ndu̍yɛ̍, I̍ cho̍ 
pīɛ̄īle̍ŋ māā Mɛ̄lɛ̄ka̍ ō chɔ᷅m ndā nyɛ̄ ndā tōsā ko̍ŋ ndo̍ chōo̍ le̍. 

17Mi̍ chē bɛ̍ɛ̍ mā māl lā ni̍, kɛ̍ Māsānɔ̄ɔ̍ Mɛ̄lɛ̄ka̍ ndu̍ wā yā kɔ̄ɔ̄lī. Mbo̍ kē yā 
kpāāyāā le̍ mī nɔ̍lā mi̍ di̍mūl wāŋndā Yōōŋgū Kɛ̄ndɛ̍ Mɛ̄lɛ̄ka̍a̍ mɛ̄ɛ̍ o̍ cho̍ fa̍ū le̍ 
mī wānāā cho̍ ā Chu̍ū le̍ wā kpo̍u̍ mā tūēī. Ndu̍yɛ̍, mi̍ Māsānɔ̄ɔ̍ Mɛ̄lɛ̄ka̍ pīŋī yā ā 
dīi̍ yā le̍. 

18Ndu̍yɛ̍, Māsānɔ̄ɔ̍ chō yā sōlī o̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ ni᷄ŋ wāŋndā kīndi̍ le̍ yā tōsāllo̍. 
Ndu̍yɛ̍, ō chō yā pīŋī mbō kūɛ̄ ā yā o̍ māsāle̍ ndɔ̄le̍ŋ ni᷄ŋ, ɛ̄chɛ̍nɛ̄. Sāŋgālāā wā 
Mɛ̍lɛ̄kā ō kēna᷄ŋ le̍ fɛ̍ɛ̍ŋ ā fɛ̍ɛ̍ŋ. Āmi̍i̍nā. 

Yīlɔɔ̄ ̄mɛɛ̄l̄āā 
19Yi̍l lā Pīlīsi̍lā ndā Āku̍i̍lā, ā yu̍ŋgu̍ Ōnɛ̄sīfɔ̍lūɔ̄ɔ̄. 

20Ɛ̄lu̍a̍tɔ̄ɔ̄ ndu̍ lo̍ Kɔ̍līŋ chi̍e̍e̍. Tīlōfi̍mɔ̄ɔ̄ ndu̍ ndu̍, I̍ mɛ̍i̍ ndu̍ Mīle̍tɔ̄ɔ̄ chi̍e̍e̍ ā nāā. 

21Ki̍ndi̍ kpo᷅ke̍ mā hīŋ lɔ̍ɔ̍ pā wɔ̄ɔ̄lē pɔ̄mbɔ̄le̍ŋ lē fūūlūū. Yu̍bu̍lɔ̄ɔ̄ ndā Pu̍dɛ̄ŋ, ā 
La̍nɔ̍ɔ̍sī, ā Kīla̍dīɔ̄ɔ̄, ā chāāŋāā nāā wānāā lāāla᷄ŋndā kpo̍u̍ ā yi᷄l nyā. 

22I̍ cho̍ pīɛ̄īle̍ŋ māā Māsānɔ̄ɔ̍ Mɛ̄lɛ̄ka̍ ō māndā nyi̍nā nūmndo̍ fɔ̍. Mbɔ̄ Mɛ̄lɛ̄ka̍ 
yīyāŋ nyā chōo̍ fɔ̍. 

Ta̍i̍tɔ̄ɔ̄ 

Ta̍it̍ɔ̄ɔ̄ 1 

1Yā Pɔ̍ɔ̄ yā cho̍ ho̍ō bu̍ɛ̍i̍ Mɛ̄lɛ̄ka̍a̍, ndu̍yɛ̍, mi̍ wa᷅ māā wānā Chi̍i̍sū Ki̍li̍tī ve᷅m hɔ̄ltē 
ndɔ̄ wo̍, yā cho̍ yāu̍wo̍ ho̍ō pōōnyīāā ni̍. Mɛ̄lɛ̄ka̍ vēm yā māvīāmāā, le̍ mī I̍ to̍sā 
mī wānāā Mɛ̄lɛ̄ka̍ hɛ̄li̍ wā, ā dɔ̄ū tīīnda᷄ŋ ndāā o̍ Mɛ̄lɛ̄ka̍ ni᷄ŋ. Ndu̍yɛ̍, ō vēm yā le̍ 
mī mālā ndā mā sīnā tōnyā cho̍ ho̍ō ā Mɛ̄lɛ̄ka̍ tīīnda᷄ŋndo̍ o̍kɔ̄ɔ̄ wo̍. 

2Tīīnda᷄ŋndo̍ ho̍ō o̍ Mɛ̄lɛ̄ka̍ ni᷄ŋ, ō chɛ᷄ŋ tu̍m o̍ nyɛ̄ nāā ŋ̄ chō ho̍ō lēhɔ̄l o̍ nɛ̄ī le̍ ndu̍ 
wo̍, ndu̍ yɔ̍nūŋ ni̍ māā yōōmu̍ nɔ̍ la̍mɛ̍ɛ̍lu̍ le̍ wo̍. Mɛ̄lɛ̄ka̍ o̍ di̍mī ho̍ō lāchōōwā le̍ 
wo̍, ō chūe̍l nāā būŋgɛ̄i̍ lɔ̍ɔ̍ pā bɛ̍ɛ̍ o̍ to̍o̍sīāā chi̍e̍ēŋndo̍, māā ō chō nāā yōōmōo̍ 
ho̍ō kē. 

3Ndu̍yɛ̍, mɛ̄ɛ̍ te̍le̍ŋ kpe̍e̍kpe̍i̍yo̍ fūūlu̍u̍ mbo̍ chɔ̄ɔ̄mūū ndi̍ nāā wāŋndā chūā 
sānāā o̍ yōōŋgū ndɔ̄ɔ̍ ni᷄ŋ. Ndu̍yɛ̍, ō chu̍ā yōōŋgū ndɔ̄ɔ̍ ho̍ō mbo̍ kē yā ndu̍. 
Ndu̍yɛ̍, I̍ cho̍ wāŋndā ndu̍ dīmūllo̍, kāni̍ fu̍u̍le̍, Mɛ̄lɛ̄ka̍ o̍ pi̍ŋī nāā wo̍ ndu̍ ve᷅m yā 
ndu̍ dīmīo̍o̍ ni̍. 

4I̍ cho̍ yāu̍wo̍ ho̍ō pōōnyīāā nāā nūm Ta̍tɔ̄ɔ̄ chu̍ā, nu᷄m si̍mnu᷄ŋ ho̍ō po̍ nī 
kpe̍e̍kpe̍i̍ o̍ tīīnda᷄ŋ pi᷅lɛ̍ nāā ŋ̄ nɔ̄ o̍ Mɛ̄lɛ̄ka̍ ni᷄ŋ ndo̍ wo̍. I̍ cho̍ Mɛ̄lɛ̄ka̍ fi̍nyā nāā 
pīɛ̄īyo̍ ā Chi̍i̍sū Ki̍li̍tī o̍ pi̍ŋī nāā wo̍, māā ā yīyāŋ nu̍m chōo̍ mā ke̍ nu̍m kɔ̄l nyūlōo̍ 
fɔ̍. 

Mɛɛ̄ ̍wānāā cho̍ ku̍ndā wānāā lāāla᷄ŋndā lāchī wā nɔ ̄mā wā yɛ ̍
5Nūm Ta̍tɔ̄ɔ̄, sābū yā I̍ mɛ̍i̍ nu̍m o̍ lɛ̄ŋndē ībūŋgāle̍ŋ Ki̍le̍tī wo̍ cho̍ ni̍ māā le̍ mā 
bɛ̍ɛ̍ndi̍āā sɔ̄ɔ̍ŋ lo̍ le̍ bɛ̄ɛ̄ndīāā lo̍ŋ ndo̍ŋ. O̍ ko̍ŋ kɔ̍ɔ̍lī, mā hɛ̍li̍ lāŋgba̍ā kālla̍ ā wa᷅ 
ku̍ndālā wānāā lāāla᷄ŋndā lāchī o̍ chi̍e̍e̍ o̍ chi̍e̍e̍ wā mɛ̄ɛ̍ yā I̍ di̍mu̍l nu̍m yɛ̍. 

6Wānā o̍ wānā cho̍ lāŋu̍nɔ̄ kālā o̍ ku̍ndālā wānāā lāāla᷄ŋndā chōo̍, mɛ̄ɛ̍ o̍ nɔ̍ le̍ 
wāā yɛ̍ cho̍ ho̍ō ni̍. Ō ve᷅ wa᷅nā tɔ̍ɔ̍ wɔ̍ɔ̍ŋ chō chōo̍ le̍. La̍nɔ̍ɔ̍ ō pīlɛ̍ kpe̍ o̍ nɔ̍ ni̍ mbō 
nɔ̄. Ndu̍yɛ̍, mɛ̄ɛ̍ mī chūāūwāā ndūāā bɛ̍ɛ̍ mā wā wānāā lāāla᷄ŋ. Chūāūwāā ndūāā 
ā ve᷅ wānāā kāā wɔ̄ɔ̍ŋ te̍. Ā ve᷅ wānāā kɛ̍ɛ̍ wānāā ve̍lū ndā wā dīōm tūēīyɔ̄ɔ̄ le̍. 

7Wānā wa᷅ ku̍ndā wānāā lāāla᷄ŋndā lāchī wo̍, ō ve᷅ wa᷅nā tɔ̍ɔ̍ wɔ̍ɔ̍ŋ chō chōo̍ le̍. 
Kāni̍ fu̍u̍le̍, bu̍ɛ̍i̍ Mɛ̄lɛ̄ka̍a̍ o̍ cho̍ ni̍. O̍ ko̍ŋ kɔ̍ɔ̍lī, ō ve᷅ wa᷅nā ki̍ndi̍lā chāāŋ ndɔ̄ wa᷅nā 
chi̍e̍e̍ le̍. Ō ve᷅ wa᷅nā dɔ̍u̍nu᷄ŋ tu̍mbe̍ chɔ̍ chɔ̍ le̍. Ō ve᷅ wa᷅nā ko̍l māmūɛ̄ī mī mā bīī 
ndu̍ le̍. Ō ve᷅ wa᷅nā lāsɔ̍ŋgɔ̄ le̍. Ō ve᷅ wa᷅nā hɔ̄ltē nyɛ̄ sɔ̄lāā le̍. 

8Ō nɔ̄ mbō wā wānā chāā lāmīāl bīyɔ̄ɔ̄ o̍ ndu̍ lo̍ chi̍ɛ̍ī ni̍ŋ. Ō nɔ̄ mbō wā wānā 
kāālā le̍ ŋ̄wāŋndā chīe̍e̍ dɛ̍nɛ̍ kɛ̍ndɛ̄ tōsāl. Ō nɔ̄ mbō wā wānā ti̍u̍ kɔ̄l ndɔ̄ɔ̍ bā. Ō 
nɔ̄ mbō wā wānā to̍sā sūɛ̍i̍ cho̍ o̍ nɛ̄ī sānāā. Ndu̍yɛ̍, ō nɔ̄ mbō wā wānā cho̍ ō 
yɔ̄ŋga᷄ŋ o̍ Mɛ̄lɛ̄ka̍ lo̍. Ō nɔ̄ mbō wā wānā nɔ̍ māndā kɛ̄ndɛ̄. 

9Ō nɔ̄ mbō si᷄m ō kālā kpo᷅ke̍ o̍ yōōŋgu̍ cho̍ ho̍ō lētūu̍ mī wānā ti̍i̍ndāŋ ndo̍ chōo̍, 
mɛ̄ɛ̍ ndā pɛ̄ɛ̄ku̍ ndu̍ yɛ̍. Ō he̍ī ni᷄ŋ, wānā wāā le̍nde̍, ō nɔ̄lā mbō dɛ̄ɛ̄ni̍a̍a̍ chāāŋāā 

ndūāā kɔ̄lta̍ŋ ā pɛ̄ɛ̄kū sākpōo̍ ho̍ō. Ndu̍yɛ̍ vɛ̍lɛ̄, ō nɔ̄lā mbō chɔ᷄m wānāā sɛ̍ɛ̍ŋgīāā 
pɛ̍ɛ̍kū sākpōo̍ ho̍ō wā māā ā cho̍ o̍ nɛ̄ī le̍. 

10Kāni̍ fo̍ndōle̍, wānāā tu̍i̍ī wānā di̍o̍m te̍ wā ā wānāā hu̍ī wa᷅ŋndā ā sɔ̄ɔ̍ŋ 
ŋ̄dīɔ̄mndo̍ŋ ndā, ā chō cha᷅po̍, tāāmā ku̍ndā wānāā lāāla᷄ŋndā tɛ̄ɛ̄ŋ ā cho̍ Chu̍ūwa̍ 
wā. 

11Ku̍u̍nā ndā ā ti̍ū pɛ̄ɛ̄kūlā ndālā lāŋ wāŋndā tɛ̄ɛ̄ŋ te̍. Kāni̍ fu̍u̍le̍, wāŋndā ha̍ā 
chō yu̍ŋgu̍la̍ŋ lāāsīāā, ō pūm yu̍ŋgo̍o̍ kpu̍lu̍ku̍u̍ mā chi̍i̍ lāāsīāā ā pɛ̄ɛ̄kūlā ndālāŋ 
nda᷅ŋ. Ā nɔ̍ mā pɛ̄ɛ̄ku̍ wāŋndā pɛ̄ɛ̄kūlā lāŋ te̍. Le̍ nyɛ̄ sɔ̄lāā ko̍ni̍ ndā chō ke̍ŋ to̍sāā 
ni̍, ī chō sūɛ̍i̍ lāsi̍ɔ̍mbu̍i̍ bɛ̍ndū. 

12Wānā wāā lɛ̄ŋndē Ki̍le̍tīle̍ŋ, ō wāŋndā lo̍ŋ ā chu̍ā māā wānā su̍āā le̍ Mɛ̄lɛ̄ka̍ wo̍ 
o̍ cho̍ ni̍ wo̍, ndu̍ kpe̍e̍kpe̍i̍ di̍mi̍ dīōmnda̍ŋ nda᷅ŋ ni̍ āā, “Le̍ lɔ̍ɔ̍ lɔ̍ɔ̍ wānāā 
lāchōōwāā wāŋndā Ki̍le̍tī ā cho̍ ni̍. Wānāā pi̍la̍a̍ dɛ̍nɛ̍ wɔ̍ɔ̍ŋ, wānāā lēpūlu̍a̍a̍, kɛ̍ 
ndu̍yɛ̍, ā cho̍ yɛ̍ wānāā tōsāā nyɛ̄ le̍.” 

13Nyɛ̄ o̍ di̍mi̍ ā ndā o̍kɔ̄ɔ̄ wo̍, tōnyāā o̍ cho̍ ni̍. Le̍ he̍ī, si̍lā ndā ō kālā kālā, le̍ mā 
mīīŋgu̍ tīīnda᷄ŋ kpe̍e̍kpe̍i̍yo̍ dɔ̄wɔ̄ɔ̄ o̍ Mɛ̄lɛ̄ka̍ ni᷄ŋ. 

14Bu̍ndɔ᷄ŋ Chu̍ūwa̍ kɛ̄ɛ̄si̍a̍a̍ wo̍ŋ, ā wānāā kɛ̍ɛ̍ tōnyā Mɛ̄lɛ̄ka̍a̍ wā sāwālā ndā pi̍lā 
kɛ̄ɛ̄si̍a̍a̍ mā dūāū lāŋ, si̍lā ndā ā tu̍āl lɛ̄ sɔ̄ɔ̍ŋ mu̍ŋ kɔ̄ɔ̄lī le̍. 

15Wānāā cho̍ ā dīāndāā Mɛ̄lɛ̄ka̍ o̍ hɔ̄l lā nda̍ nda̍, nyɛ̄ o̍ nyɛ̄ chō ō dīāndāā le̍ ndā. 
Kɛ̍, wānāā cho̍ ā nɔ̄ɔ̄lɛ̍i̍ Mɛ̍lɛ̄kā o̍ hɔ̄l ndu̍yɛ̍, ā lāāla̍ŋ ā Mɛ̄lɛ̄ka̍ le̍ wā nda̍ nda̍, nyɛ̄ 
o̍ nyɛ̄ cho̍ mbō wā ō dīāndāā le̍ ndā le̍. Wāŋndā ha̍ā yīya᷄ŋnda̍ ndālāŋ, ā kɔ̄ltā 
ndālāŋ, lā sīmnu᷄ŋ lā nɔ̍ɔ̍lɛ̍i̍ ā yɔ̄ŋ wɔ̄ɔ̍ŋndo̍. 

16Wāŋndā ha̍ā dīmi̍ māā Mɛ̄lɛ̄ka̍ ndā chō pīɛ̄īyo̍ ni̍. Kɛ̍, sɔ̄ɔ̍ŋ ndā tōsā wo̍ŋ, ŋ̄ 
chɔ᷄m māā ā cho̍ Mɛ̍lɛ̄kā pīɛ̄ī le̍. Ā kūīsi̍ŋ Mɛ̍lɛ̄kā o̍ kɔ̄l kpu̍. Nyɛ̄ Mɛ̄lɛ̄ka̍ dīmūl ndā 
wo̍ ā to̍sā ndu̍ le̍. Ā bɛ̄ndā ā wāli̍ kɛ̍ndɛ̄ le̍. 

Ta̍it̍ɔ̄ɔ̄ 2 

Mɛɛ̄ ̍ŋ̄ nɔ ̄mā pɛɛ̍k̍u̍ wānāā lāāla᷄ŋndā yɛ ̍
1Nūm nūm Ta̍tɔ̄ɔ̄, nyɛ̄ o̍ nyɛ̍ cho̍ ō chɛ̄la᷅ŋ ā pɛ̄ɛ̄kū sākpōo̍ o̍kɔ̄ɔ̍, pɛ̍ɛ̍ku̍ wa᷅ŋndā 
ndu̍. 

2Di̍mu̍l bɛ̍ndūāā wāŋ pīāāndūāā mā wā wānāā ti̍u̍ kɔ̄ltā ndālāŋ bā, ndu̍yɛ̍, mā 
wā wānāā kɛ̍si̍ŋ le̍bɛ̍ɛ̍. Di̍mu̍l ndā ā wā wānāā tāāsi̍ ndu̍yɛ̍, mā wā wānāā nɔ̍ 
tīīnda᷄ŋ sākpōo̍ o̍ Mɛ̄lɛ̄ka̍ ni᷄ŋ. Ā nɔ̄ mā nɔ̄ kāālā sākpōo̍. Ā nɔ̄ mā si᷄m o̍ dɛ̍nɛ̍ o̍ 
dɛ̍nɛ̍ ni̍ŋ sākpō. 

3Ndu̍yɛ̍, mā di̍mu̍l bɛ̍ndūāā wāŋ lāāndūāā, māā ā tōsā kāālā chɔ᷅m māā wānāā 
Mɛ̄lɛ̄ka̍a̍ ndā chō ni̍ lāŋ. Di̍mu̍l ndā ā wa᷅ wānāā bālu̍ ā wānā o̍ sōndō le̍, ndu̍yɛ̍, ā 
wa᷅ wānāā hi̍u̍ māmūɛ̄ī kōlɔ̄ɔ̄ le̍. Ā nɔ̄ mā pɛ̄ɛ̄ku̍ chūāā lāāndūāā nyɛ̍ bɛ̍ndā le̍ 
tōsāā wo̍. 

4O̍ he̍ī ni᷄ŋ, mā pɛ̄ɛ̄ku̍ chūāā lāāndūāā mɛ̄ɛ̍ ndā nɔ̄ mā kāālā pīāāndāā ndāā ā 
chūāūwāā ndāā yɛ̍. 

5Mā pɛ̄ɛ̄ku̍ ndā mā wā wānāā tāāsi̍, ndu̍yɛ̍, mā wā wānāā dīāndāā Mɛ̄lɛ̄ka̍ o̍ hɔ̄l. 
Ndu̍yɛ̍, mā pɛ̄ɛ̄ku̍ ndā mā wā lāāndūāā kɛ̄ndɛ̄ ā to̍sā wa̍llo̍ ō kālā kpo᷅ke̍ o̍ 
yu̍ŋgu̍lā ndālāŋ chōo̍ wā. Ndu̍yɛ̍, mā pɛ̄ɛ̄ku̍ ndā ā wāā wānāā kɛ̄ndɛ̄ nāā wāŋndā 
chūā, mā wā wānāā tūsīa̍ŋ pi̍a̍a̍ndāā ndāā o̍ bā bɛ̄ŋgu̍. O̍ he̍ī ni᷄ŋ, wānā o̍ wānā 
nɔ̍lā lɛ̍ mbō dīmi̍ dīōm wɔ̄ɔ̍ŋ ā sūɛ̍i̍ Mɛ̄lɛ̄kɛ̍i̍ o̍kɔ̄ɔ̄ le̍. 

6O̍ ko̍ŋ kɔ̍ɔ̍lī, si̍lā chūāā pīāāndūāā mā wā wānāā ti̍u̍ kɔ̄ltā ndālāŋ bā. 

7Ta̍tɔ̄ɔ̄, chɔ̍m nu᷅m pi̍lā o̍ nyɛ̄ o̍ nyɛ̄ ni᷄ŋ ŋ̄ tōsā lē wāā māā tāāmāsi̍ ā sɔ̄ɔ̍ŋ kɛ̍ndɛ̄ŋ 
wāŋndo̍ nɔ̄ mbō tōsā wo̍ŋ o̍kɔ̄ɔ̄. Tē ā wā wāŋndā pɛ̄ɛ̄kōo̍ pɛ̍, chɔ̍m ā wāā sākpō 
ā bɛ̄ɛ̄le̍ŋ kɛ̄si᷄ŋndo̍ le̍ wāā māā tāāmāsi̍ le̍ ndā. 

8So̍o̍ di̍ōmndā bɛ̍ndā lāŋ, lā wāŋndo̍ ō nɔ̍lā mbō pɛ̄ɛ̄sā nu̍m le̍ lāŋ te̍ lāŋ, le̍ yɔ̄ŋi̍ 
wānāā si̍mu̍l nu̍m ndā ā sāālu̍ŋ nyɛ᷅ o̍ nyɛ̄ wɔ̄ɔ̍ŋ ō ndā nɔ̄lā mā chɔ᷄m nu̍m chōo̍ 
wo̍. O̍ he̍ī ni᷄ŋ mī si̍ɔ̍mbu̍la̍ŋ lā bīī ndā. 

9Ndu̍yɛ̍, di̍mu̍l wānāā cho̍ o̍ chɛ̄le̍ŋ ni᷄ŋ ndā māā, ā tūsi̍ŋ wānāā ndā chō o̍ bā wā 
o̍ bā bɛ̄ŋgu̍. Nyɛ̄ o̍ nyɛ̍ cho̍ mbo̍ wā ō kɛ̄ndɛ̄, o̍ nɛ̍ŋī wānāā ndā chō o̍ bā wā kɔ̄l 
lo̍ ā tōsā ndu̍. Si̍lā ndā māā ā mu̍lī ndā bāli̍ o̍ sōndō ō wɔ̄ɔ̍ŋ te̍. 

10Ndu̍yɛ̍, ā yɔ᷅ŋ ndā lēvīī le̍. Ā wā nyɛ᷅ kɛ̄ndɛ̄ sākpō o̍ nyɛ̄ o̍ nyɛ̄ ni᷄ŋ ndā tōsā. Mɛ̄ɛ̍ 
o̍ he̍ī ni᷄ŋ, nyɛ̄ o̍ nyɛ̄ ndā tōsā ō nɔ̄lā mbō hīŋ ā tɔ̍ɔ̍ kɛ̍ndɔ̄ɔ̍ o̍ pɛ̄ɛ̄kū nāā ŋ̄ chō ho̍ō 
wāŋndā wo̍ chōo̍ o̍ cho̍ ho̍ō ā Mɛ̄lɛ̄ka̍ pi̍ŋī nāā wo̍ o̍kɔ̄ɔ̄ wo̍. 

11O̍ nɛ̄ī wāā nu̍āā ni᷄ŋ kāālā wānāā lāāla᷄ŋndā lā nɔ̄ le̍ wāā ni̍. Kāni̍ fo̍ndōle̍, 
Mɛ̄lɛ̄ka̍ tōsāl wāŋndā kɛ̄ndɛ̄i̍ ndūɛ̄ī bɛ̍ndūe̍i̍. Ko̍ŋ cho̍ ni̍, ō chɔ᷄m nɛ̄īyo̍ mɛ̄ɛ̍ 
wāŋndā kpo̍u̍ ā sɔ̍lā pi̍o̍ŋɔ̄ɔ̍ yɛ̍. 

12Kɛ̄ndɛ̄i̍ Mɛ̄lɛ̄ka̍ tōsāl nāā he̍ī ye̍ ī chō māchūāā le̍ nāā pɛ̄ɛ̄kōo̍ le̍ mī ŋ̄ ma᷄l ka̍āla̍ŋ 
lā si̍mu̍l sūɛ̍i̍ Mɛ̄lɛ̄kɛ̍i̍ lāŋ, ndu̍yɛ̍, mī ŋ̄ ma᷄l kɔ̄l lānda᷄ŋndo̍ o̍ nyɔ̄ɔ̍ŋ chi̍e̍ēŋ nānu᷄ŋ. 
Ndu̍yɛ̍, ī chō nāā pɛ̄ɛ̄kōo̍ le̍ mī ŋ̄ wā wānāā kɛ̍si̍ŋ le̍bɛ̍ɛ̍, mī ŋ̄ wā sākpō ndu̍yɛ̍, mī 
ŋ̄ nɔ̄ kāālā Mɛ̄lɛ̄ka̍ hɛ̄nāŋ māā ŋ̄ tōsā o̍ chi̍e̍ēŋndo̍ ho̍ō chōo̍ lāŋ. 

13Kɛ̄ndɛ̄i̍ Mɛ̄lɛ̄kɛ̍i̍ he̍ī ī chō nāā sɔ̄ɔ̍ŋ mu᷅ŋ pɛ̄ɛ̄kōo̍ bōōndi̍i̍ nāā ŋ̄ chō he̍ī lēhɔ̄l o̍ 
nɛ̄ī le̍ pāāle̍ kɔ̄l kɛ̄ndɛ̄le̍ŋ nde̍ŋ. Mɛ̄lɛ̄ka̍ bɛ̄ndōo̍ o̍ cho̍ wānā nāā pīŋīa̍a̍ wo̍, ndu̍ 
yɔ̍nūŋ ni̍ māā Chi̍i̍sū Ki̍li̍tī, ō chō nāŋɔ̄ɔ̄ ndɔ̄ bɛ̍ndōo̍ chɔ̄m o̍ ŋ̄wāŋndā chīe̍e̍ lo̍ o̍ 
pāāle̍ le̍ŋ chōo̍. 

14Ndu̍ Chi̍i̍sū Ki̍li̍tī, mbo̍ yɔ̄ŋgū ndu̍ pi̍lā le̍ nāā le̍ mbō bāŋā nāā mī ŋ̄ fūlā o̍ dɛ̍nɛ̍ 
wɔ̍ɔ̍ŋndo̍ ni᷄ŋ, ndu̍yɛ̍, mbō sīīŋgu̍u̍ nāā wānāā dīāndāā, mī ŋ̄ wā wānāā ndɔ̄ ndu̍ 
pīlɛ̍ kpe̍, ndu̍yɛ̍, mī ŋ̄ wā wānāā lāndu̍ŋ kɔ̍l o̍ sɔ̄ɔ̍ŋ kɛ̍ndɔ᷄ŋ tōsāā. 

15Pɛ̍ɛ̍ku̍ wa᷅ŋndā sɔ̄ɔ̍ŋ mu᷅ŋ. Ndu̍yɛ̍, kpāāyā o̍ kpāāyā cho̍ nu̍m ō yɔ̄ŋga᷄ŋ to̍sā 
wa̍llo̍ ā ndu̍ le̍ wāŋndā kɔ̄lta̍ŋ dɛ̄ɛ̄nīāā ā ndā bīōndɔ᷄ŋndā ndālāŋ chɔ̄mndo̍. Chɛ᷅l 
mī wānā o̍ wānā che᷅ nu̍m chɔ̍dɔ̄ le̍. 



2544 

 

 
Kisi Bible Quick 

© 2013 Bible Society in Liberia. 
 

 
 

 

Ta̍it̍ɔ̄ɔ̄ 3 

Mɛɛ̄ ̍kāālā wānāā lāāla᷄ŋndā lā nɔ ̄le̍ wāā yɛ ̍
1Di̍mu̍l chāāŋāā nūm ā lāāla᷄ŋndā māā ā tūe̍i̍ wānāā cho̍ lɛ̄ŋnde̍ŋ bōlle̍ŋ ndā 
dīōm nyɛ̄ kɛ̄ndɛ̄ kɛ̍ndɛ̄. Di̍mu̍l ndā vɛ̄lɛ̄ māā ā wā ā bɛ̍ɛ̍ndīāŋ le̍ mā tōsā o̍ cho̍ 
sākpō le̍ tōsāā wo̍ o̍ nɛ̄ī o̍ nɛ̄ī ni̍ŋ. 

2Di̍mu̍l ndā māā ā su̍āā dīōm wɔ̄ɔ̍ŋ ā wānā le̍. Ā wa᷅ wānāā sɛ̍ɛ̍ŋgi̍āŋ ā wānā le̍. 
Wānāā nɔ̍ i̍sɔ̍ɔ̍ ā wānā le̍ wā ndā nɔ̄ ni̍ mā wā. Ā nɔ̍ bɛ̍ɛ̄le̍ŋ le̍ wānā o̍ wānā. 

3Kāni̍ fu̍u̍le̍, nāā pi̍lā bɛ̍ɛ̍ dīɔ̄mndā nāā ŋ̄ wā ni̍. Ŋ̄ ve̍ wānāā tu̍e̍ī Mɛ̄lɛ̄ka̍ dīōm te̍. 
Ndu̍yɛ̍, ndā āā fāŋā nāā o̍ nɛ̄i̍ tōnyāā chōo̍ bāū. Yēēmāŋ le̍ kɔ̄l kɛ̄ndɛ̄ chi̍e̍ēŋndo̍, 
ā yēēmāŋ fāŋgāŋ chēle̍ŋ, ŋ̄ wā nāā ŋ̄ hīāūwāā o̍ kɔ̄l kɔ̄ɔ̄lī pu᷅ŋ. Le̍ lɔ̍ɔ̍ lɔ̍ɔ̍, ŋ̄ wā 
sɔ̄ɔ̍ŋ dɛ̍nɛ̍ wɔ̍ɔ̍ŋndo̍ŋ tōsāā. Ŋ̄ wā pāŋa̍li̍āŋnda̍ŋ o̍ nyɔ̄ɔ̍ŋ chōo̍. Ndu̍yɛ̍, wāŋndā 
wā nāā yɛ̄le̍ŋ tūllo̍, nāā bɛ̍ɛ̍ mī ŋ̄ tūl ndā yɛ̄le̍ŋ. 

4Kɛ̍ ndu̍yɛ̍, mɛ̄ɛ̍ Mɛ̄lɛ̄ka̍ o̍ cho̍ wānā nāā pīŋīa̍a̍ wo̍ ō chɔ᷄m nāā kɛ̄ndɛ̄i̍ ndūɛ̍i̍, 
ndu̍yɛ̍ mbo̍ chɔ̄m nāā kāālā ndɔ̄ɔ̍, 

5mbo̍ pīŋī nāā. Mɛ̄lɛ̄ka̍ ō pīŋi̍ nāā le̍ nāā pi̍lā wāli̍ nāā kɛ̍ndɛ̄ le̍. Ō pīŋi̍ māpīŋīāā 
nāā le̍ mɛ̄ɛ̍ o̍ nɔ̍ nyīɛ̍ɛ̍ye̍ le̍ nāā yɛ̍. Ō tōsā he̍ī sānāā ā yīŋɔ̄ɔ̄ Nyi̍nā Kāsīo̍o̍ tōsā mi̍ 
ŋ̄ sɔ̄lā wo̍, yīŋɔ̄ɔ̍ chu̍u̍ nāā vīōlɔ᷄ŋ sɛ̍nɛ̄īyo̍ ā yōōmū sɛ̄nɛ̄īyo̍ wo̍. 

6Mɛ̄lɛ̄ka̍ tōsā mi̍ Nyi̍nā ndɔ̍ Kāsīo̍o̍ tūāl nāā kɔ̄ɔ̄lī ta̍u̍ ta̍u̍. Ndu̍yɛ̍, ō tōsā he̍ī sānāā 
o̍ Chi̍i̍sū Ki̍li̍tī ni̍ŋ, o̍ pi̍ŋi̍ nāā wo̍. 

7Mɛ̄lɛ̄ka̍ yɔ̄ŋgu̍ Nyi̍nā ndɔ̄ɔ̍ nāā kɔ̄ɔ̄lī le̍ mbō sīīŋgu̍u̍ nāā wānāā sākpō ndu̍ pi̍lā 
o̍ hɔ̄l sānāā o̍ kɛ̄ndɛ̄i̍ ndūɛ̍i̍ ni᷄ŋ. Le̍ mbō lo̍ o̍ ko̍ŋ mī ŋ̄ sīmnu᷄ŋ chu̍a̍u̍wāā ndɔ̄, 
ndu̍yɛ̍, mī ŋ̄ wā hɔ̄lte̍ŋ o̍ nɛ̄ī le̍ yōōmu̍ nɔ̍ la̍mɛ̍ɛ̍lu̍ le̍ wo̍. 

8Dīōmndā di̍mi̍ŋ lāŋ ndāŋ lā chō tōnyā. I̍ hɛ̍nāŋ mā chɔ̍ɔ̍lu̍ sɔ̄ɔ̍ŋ mu᷅ŋ kīndīlā 
kpe̍e̍kpe̍i̍, le̍ mī wānāā du̍a̍ū tīīnda᷄ŋndo̍ o̍ Mɛ̄lɛ̄ka̍ ni᷄ŋ ndā ā lāndu̍ŋ kɔ̍l le̍ 
te̍le̍ŋndā ndālāŋ chūāā o̍ sɔ̄ɔ̍ŋ kɛ̍ndɔ᷄ŋ tōsāā ni᷄ŋ. Sɔ̄ɔ̍ŋ mu᷅ŋ ŋ̄ na᷄ŋ tāu̍, ndu̍yɛ̍ ŋ̄ 
chō sɔ̄ɔ̍ŋ tɔ̄nɔ̄ le̍ wānā o̍ wānā fe̍e̍. 

9Wo̍ū sōndō o̍ dīɔ̄mūŋ fo̍ndōŋ mu᷅ŋ ni᷄ŋ te̍, ndu̍ yɔ̍nūŋ ni̍ māā dīōmnda̍ŋ hīŋa᷅ŋ 
kōŋ ā pɛ̄ɛ̄kōo̍ ā dīōlā wānāā māsīndīāā fāŋgā fa̍ŋgāa̍ tōmbōlā kōŋ kɛ᷅ kɛ᷅. Ndu̍yɛ̍, 
wo̍ū sōndō o̍ sɛ̄ɛ̄ŋgi̍āŋnda̍ŋ ni᷄ŋ ā dīōmnda̍ŋ hīŋa᷅ŋndo̍ ā sāwālā Mūu̍sēlāŋ o̍kɔ̄ɔ̄ 
le̍. Fo̍ndō fu̍u̍ sɔ̄ɔ̍ŋ mu̍ŋ chō ni̍, ndu̍yɛ̍, tɔ̄nɔ̄ bɛ̍ɛ̍ cho̍ le̍ni̍ŋ te̍. 

10Wānā hu᷅ŋ ā pīɔ̄ūwa᷅ŋndo̍ wāŋndā tɛ̄ɛ̄ŋ ndo̍ ndu̍ ndu̍, tē lā sīlā ndu̍ lē pīlɛ̍ 
kɛ̄lɛ̄ŋgāā lē dīi̍ŋ pɛ̍ mbō māŋgālā le̍, lā sēī ndu̍. 

11Nūm sīnā māā wānā wāā le̍nde̍ māā ō ma᷄l nɛ̄i̍ tōnyāā mbo̍ wōū bāā o̍ yɔ̄ŋ 
wɔ̄ɔ̍ŋndo̍ tōsāā ni᷄ŋ. Ko̍ŋ kpe̍e̍kpe̍i̍ chɔ̍m ni̍ māā wānā wāā le̍nde̍ ō cho̍ o̍ nɛ̄ī 
kpo̍so̍ŋ te̍. 

Sɔɔ̄ŋ̍ mɛɛ̍l̍a᷄ŋ 

12I̍ cho̍ Āātāmāā vīōmɔ̄ɔ̄, kɛ̄lɛ̄ŋgāā mī ve᷅m Ti̍chi̍kɔ̄ɔ̄ nāā nūm chu̍ā. Tē ā chē ō 
pīlɛ̍ pɛ̍, mɛ̄ɛ̍ ki̍ndi̍ ki̍ndi̍ mā ko̍māl lā Nīka̍po̍līī chi̍e̍e̍. Kāni̍ fu̍u̍le̍, lo̍ŋ yā I̍ kɛ̍ɛ̍si̍a̍a̍ 
le̍ wɔ̄ɔ̄lē pɔ̄mbɔ̄le̍ŋ hīvīo̍o̍ ni̍. 

13Ki̍ndi̍ mā to̍sā mi̍ Si̍nāā o̍ cho̍ lɔ̍yɛ̄i̍nɔ̍ɔ̍ wo̍ ni̍ ndā A̍ A̍pɔ̍lɔ̄ɔ̄, mā sɔ̄lā mālāā o̍ 
kɔ̄lā ndālāŋ ni᷄ŋ. Nyɛ̄ o̍ nyɛ̄ bā hāvɛ̍i̍ ndā nɔ̄ le̍ sɔ̄lāā o̍ kēlā ndāā ni᷄ŋ, to̍sā mā sɔ̄lā 
ndu̍. 

14Chāāŋāā nāā wānāā lāāla᷄ŋndā nɔ̄ mā wā sɔ̄ɔ̍ŋ kɛ̍ndɔ᷄ŋ tōsāā lɔ̍ɔ̍ lɔ̍ɔ̍, le̍ mā nɔ̄lā 
mā mālā wānāā cho̍ o̍ bā hāvɛ̍i̍yo̍ ni᷄ŋ tāu̍ wā. Ndu̍yɛ̍, ā nɔ̍ mā wā wānāā bāābāā 
fo̍ndō le̍. 

15Chāāŋāā nāa̍ na̍a̍ ŋ̄ cho̍ nāŋ ndā fa̍ū ā yi᷄l nu̍m. Yi̍l nāā chāāŋāā nāā wānāā 
lāāla᷄ŋndā lo̍ŋ. Mbɔ̄ Mɛ̄lɛ̄ka̍ yīyāŋ nyā kpo̍u̍ cho̍o̍ fɔ̍. 

Fi̍lɛ̍mɔ̄ŋ 

Fil̍ɛ̍mɔ̄ŋ 1 

1Yā Pɔ̍ɔ̄, yā cho̍ ho̍ō o̍ chīɛ̄ī mānyūmndo̍ ni᷄ŋ le̍ sābu̍ Chi̍i̍sū Ki̍li̍tīo̍o̍ wo̍, yā cho̍ 
yāu̍wo̍ ho̍ō pōōnyīāā ni̍, nāā chāāŋ nāā wānā lāāla᷄ŋndo̍ Ti̍mo̍tī. Ŋ̄ chō ndu̍ 
pōōnyīāā nāā nūm chāāŋ nāā kāālāā Fi̍lɛ̍mɔ̄ŋ chu̍ā, nūm nāā ŋ̄ chō ho̍ō wa̍llo̍ 
nāā nyāā wo̍, ā 

2ku̍ndā wānāā lāāla᷄ŋndā ā bi̍ī bɔ᷅ŋa᷅ŋndāŋ o̍ nūmndo̍ chi̍ɛ̍ī ni̍ŋ ndā, ā A̍fīāā, yēmā 
nāā lāāla᷄ŋndo̍, ā A̍ki̍pɔ̄ɔ̄, o̍ cho̍ wa̍llo̍ ā nāā lātu̍lu̍ māā so̍vɛ̄i̍nɔ̍ le̍ Chi̍i̍sū wo̍. 

3I̍ cho̍ pīɛ̄īle̍ŋ māā Mɛ̄lɛ̄ka̍ fi̍nyā nāā ā Māsānɔ̄ɔ̍ Chi̍i̍sū Ki̍li̍tī, māā ā yīyāŋ nyā 
chōo̍, ndu̍yɛ̍, mā ke̍ nyā kɔ̄l nyūlōo̍ fɔ̍. 

Pɔɔ̍ ̄me̍l Mɛl̄ɛk̄a̍ bālik̍a̍ le̍ Fil̍ɛm̍ɔŋ̄ 
4Chāāŋ nūu̍ Fi̍lɛ̍mɔ̄ŋ, I̍ cho̍ Mɛ̄lɛ̄ka̍ pīɛ̄īyo̍ le̍ nūm. Ndu̍yɛ̍ tē I̍ wā pīɛ̄īle̍ŋ le̍ nūm 
pɛ̍, ba̍li̍kāā yā I̍ me᷅l Mɛ̍lɛ̄kā te̍le̍ŋ o̍ te̍le̍ŋ ni̍. 

5Kāni̍, I̍ tu̍e̍ī mi̍ wāŋndā ā wā dīmīo̍o̍ ā mɛ̄ɛ̍ ŋ̄ kāālā wānāā Mɛ̄lɛ̄ka̍a̍ yɛ̍, ndu̍yɛ̍ ā 
mɛ̄ɛ̍ kpɛ̍ ŋ̄ dɔ̄ū tīīnda᷄ŋndo̍ o̍ Māsānɔ̄ɔ̍ Chi̍i̍sū ni̍ŋ yɛ̍. 

6I̍ cho̍ Mɛ̄lɛ̄ka̍ pīɛ̄īyo̍ māā īsɔ̄ɔ̍ o̍ īsɔ̄ɔ̍ dɛ̍nɛ̍ kɛ̍ndɛ̍ cho̍ ā nāā o̍kɔ̄ɔ̄, le̍ chō nāā ŋ̄ chō 
dīōm pīlɛ̍ ā Ki̍li̍tī wo̍, māā mī nāŋāŋ cho̍ nāā tɛ̄ɛ̄ŋ māā wānāā lāāla᷄ŋ ndo̍ ō tōsā, 
mī ŋ̄ hīōū lāchī ā sīnāā ā sɔ̄ɔ̍ŋ mu̍ŋ o̍kɔ̄ɔ̄. 

7Chāāŋ nūu̍, kāālā ŋ̄ nɔ̄ ho̍ō wo̍ tōsā, mi̍ I̍ na᷅ŋ kɔ̄l tāu̍, ndu̍yɛ̍, mi̍ I̍ sɔ̍lā kɔ̄l nyɔ̄ɔ̄lāā. 
A̍ to̍sā mi̍ wānāā Mɛ̄lɛ̄ka̍a̍ kpo̍u̍ ā na᷅ŋ kɔ̄l. 

Pɔɔ̍ ̄nyɔɔ̍l̍u̍ le̍ O̍nis̍im̍ɔɔ̄ ̄
8Le̍ he̍ī, hāāā mi̍ I̍ wa᷅ bu̍ɛ̍i̍ Ki̍li̍tī, yā i̍i̍ nɔ̍lā mi̍ yā i̍i̍ ki̍ndi̍lā nu̍m chōo̍ le̍ mā to̍sā 
nyɛ̄ yā I̍ hɛ̍nāŋ ho̍ō le̍ nu̍m dīmūllo̍ wo̍. Kɛ̍ ndu̍yɛ̍, I̍ cho̍ to̍sā le̍nde̍ le̍. 

9I̍ cho̍ ndi̍ dīmī o̍ nɛ̄ī nyɔ̍ɔ̍lāā ni᷄ŋ, kāni̍ fu̍u̍le̍, le̍ kāāli̍āŋ nāā ŋ̄ kāāli̍āŋ ve̍llāā vēllē 
wo̍. Mi̍ chē bɛ̍ɛ̍ yā Pɔ̍ɔ̄ mi̍ I̍ wa᷅ wānā Chi̍i̍sū Ki̍li̍tī ve᷅m māā sɔ̍ŋgɔ̍ ndɔ̄, ndu̍yɛ̍ mɛ̄ɛ̍ 
nāā ŋ̄ sūāā nu̍āā yɛ̍ bɛ̍ɛ̍, mi̍ wa᷅ o̍ chīɛ̄ī mānyūmndo̍ ni᷄ŋ le̍ sābū ndɔ̄ɔ̍, kɛ̍ o̍ ko̍ŋ 
ni̍ŋ kpo̍u̍, I̍ cho̍ ndi̍ kēī ā nu̍m nyɔ̄ɔ̄lū. 

10Ndu̍ yɔ̍nūŋ ni̍, I̍ cho̍ nu̍m nyɔ̄ɔ̄lōo̍ le̍ O̍ni̍si̍mɔ̄ɔ̄, o̍ si̍mnu᷄ŋ ho̍ō māā po̍ nī wo̍. 
Kāni̍ fu̍u̍le̍, o̍ bīyɔ̄ɔ̄ ndā bīī yā ho̍ō wo̍ ni᷄ŋ yā I̍ si̍mnu᷄ŋ fi̍nyā ndɔ̄ ni̍. 

11O̍ pāāndōo̍ ni᷄ŋ, ō ve̍ wa᷅nā chu̍u̍ nu̍m tɔ̄nɔ̄ le̍. Kɛ̍ ndu̍yɛ̍, ā pɛ̄ŋgo̍o̍ ho̍ō ō sīmnu᷄ŋ 
ni᷅ŋ wānā ŋ̄ sɔ̄lā tɔ̄nɔ̄ ā ndu̍. Yā bɛ̍ɛ̍ I̍ sɔ̍lā tɔ̍nɔ̄ɔ̍ ā ndu̍. 

12I̍ cho̍ ndu̍ mīŋgīo̍o̍ nāā nūm chu̍ā. Ndu̍yɛ̍, I̍ kāālā ndu̍ tāu̍. 

13Bōōndi̍i̍ yā I̍ cho̍ he̍ī o̍ bīyɔ̄ɔ̍ ni᷄ŋ le̍ Yōōŋgū Kɛ̄ndɛ̍ Mɛ̄lɛ̄ka̍a̍ ve̍, yā i̍i̍ ye̍e̍mā mī 
yā i̍i̍ kɛ̍su̍lu̍ŋ ndu̍ le̍ mī ndu̍ o̍o̍ mālā yā mālā nūm o̍o̍ mālā yā ni̍ŋ ndo̍, tē nūm o̍o̍ 
wā nānu᷄ŋ pɛ̍ wo̍. 

14Kɛ̍ ndu̍yɛ̍, I̍ hɛ̍nāŋ mī I̍ to̍sā īsɔ̄ɔ̍ o̍ īsɔ̄ɔ̍ o̍ sūɛ̍i̍ he̍ī ni᷄ŋ te̍, mɛ̄ɛ̍ mā chɛ̍l fɛ̍lɛ̍ŋ. Kāni̍ 
fu̍u̍le̍, ō ni᷅ŋ mī wānā to̍sā kɛ̄ndɛ̄i̍ ā kɔ̄l kīīsa᷄ŋ, mɛ̄ɛ̍ wānā yɔ̄ŋ ko̍ āā ō kīndīlāā ŋ̄ 
chō sɔ̄lāa̍ le̍ ndi̍ tōsāā ni̍ le̍. Ō bɛ̄ndā mā to̍sā ndi̍ ā kɔ̄l nūmndo̍ kpo̍u̍. 

15Kɛ̄lɛ̄ŋgāā dɔ̍ɔ̍, Ōni̍si̍mɔ̄ɔ̄ fāŋāŋ ma̍fa̍ŋa᷄ŋ nu̍m i̍kɛ̍i̍ le̍ te̍le̍ŋ bi̍ŋgī, le̍ hāli̍ kpe̍ŋ 
mbō hu᷄ŋ wa᷅ ni᷅ŋ ā nūm lātu̍lu̍ le̍ te̍le̍ŋ o̍ te̍le̍ŋ. 

16Ō cho̍ lɛ̍ chɛ̄ ko̍ni̍ le̍. Chāāŋ nāā kāālāā o̍ cho̍ ni᷅ŋ ni̍. Ō chō wānā kpe̍e̍kpe̍i̍ nāā 
yā chu̍ā. Kɛ̍ ndu̍yɛ̍, nāā nūm chu̍ā bɛ̍ɛ̍ o̍ hi̍o̍ū ni᷅ŋ wā wānā kpe̍e̍kpe̍i̍. Chɛ̄ nūm 
ndo̍ o̍ cho̍ ni̍. Kɛ̍ ndu̍yɛ̍, chāāŋ nūm wānā lāāla᷄ŋndo̍ o̍ cho̍ ni᷅ŋ vɛ̄lɛ̄ ni̍. 

17Le̍lāŋ tē ā si̍nā pɛ̍ māā chāāŋ nu᷄m nyā chō wa̍llo̍ hɔ̄lāā tūlu̍ le̍ Māsānɔ̄ɔ̍ Mɛ̄lɛ̄ka̍ 
wo̍ yā I̍ cho̍ ni̍, mɛ̄ɛ̍ bi̍i̍ ndu̍ ō kɛ̄ndɛ̄ mɛ̄ɛ̍ ŋ̄ bīī yā pi̍lā yɛ̍. 

18Nyɛ̄ o̍ nyɛ̄ wɔ̄ɔ̍ŋ o̍ to̍sā ā nūm, ā nyɛ̄ o̍ nyɛ̄ o̍ nɔ̍ mbō pāāwā nu̍m, po̍o̍nyi̍āā ā 
dīōlā nīlāŋ māā yā nyɛ̄ o̍ nyɛ̄ chō kūēē le̍ pāāwāā ni̍. 

19Dīōmnda̍ŋ nda᷅ŋ yā pi̍lā cho̍ ni᷅ŋ lāŋ pōōnyīāā ni̍, māā yā Pɔ̍ɔ̄ pi̍lā, I̍ cho̍ kūēē 
ko̍ŋ pāāwā. Kɛ̍ ndu̍yɛ̍, nūm pi̍lā ā sīnā māā nūm bɛ̍ɛ̍ kūe̍e̍ nūu̍ chō nu̍m, ā mɛ̄ɛ̍ 
yā I̍ to̍sā ā yōōmū nu᷄m īnyi̍nāyāā o̍kɔ̄ɔ̄ yɛ̍. 

20Chāāŋ nūu̍, I̍ hɛ̍nāŋ kpe̍e̍kpe̍i̍ mā mālā yā o̍ nɛ̄īyo̍ ho̍ō ni᷄ŋ, le̍ Māsānɔ̄ɔ̍ Mɛ̄lɛ̄ka̍. 
To̍sā māā chāāŋ nī wānā lāāla᷄ŋ, mī I̍ sɔ̍lā kɔ̄l nyɔ̄ɔ̄lāā. 

21I̍ si̍nā māā nyɛ̄ yā I̍ cho̍ ho̍ō nu̍m yāu̍wo̍ yɔ̄ŋ le̍ mā to̍sāl lā ndu̍ wo̍, māā ā chō 
chɛ̄lɔ̄ɔ̄ mā to̍sā ndu̍. Ndu̍yɛ̍, I̍ si̍nā māā ā chō tōsā mbō hīōū bɛ̍ɛ̍ mɛ̄ɛ̍ yā I̍ nyu̍nā 
nu̍m dīōm le̍ tōsāā yɛ̍. 

22O̍ ko̍ŋ kɔ̍ɔ̍lī, I̍ ye̍e̍mā mā to̍sāl lā vɛ̄lɛ̄ he̍ī. Bɛ̍ɛ̍ndi̍āā yi᷅yāā le̍ yā. Kāni̍ fo̍ndōle̍, I̍ 
nɔ̍ tīīnda᷄ŋndo̍ māā nyā kpo̍u̍ nyɛ̄ nyā nyūnā Mɛ̄lɛ̄ka̍ dīōm, le̍ mbō tōsāl nyā ndu̍ 
wo̍, ō chō ndu̍ tōsā, ndu̍ yɔ̍nūŋ ni̍ māā le̍ mbō mīŋgi̍ yā vɛ̄lɛ̄ nyā o̍ bā. 

Yīlɔɔ̄ ̄mɛɛ̄l̄āā 
23Ɛ̄pāfu̍lɔ̄ɔ̄, ō nāā ŋ̄ chō o̍ bīyɔ̄ɔ̍ ni᷄ŋ nāā ndu̍ le̍ Chi̍i̍sū Ki̍li̍tī wo̍, ō yi᷄l nyā lāpi̍. 

24Wānāā cho̍ wa̍llo̍ ā yā lātu̍lu̍ wā bɛ̍ɛ̍ ā yi᷄l nyā lāpi̍, ndā yɔ̍nūŋ ni̍ māā, Ma̍kī, ā 
Ālu̍i̍ta̍kɔ̄ɔ̄, ā De̍ma̍sī, ā Lu̍kū. 

25Mbɔ̄ Māsānɔ̄ɔ̍ Chi̍i̍sū Ki̍li̍tī ō yīyāŋ nyā kpo̍u̍ cho̍o̍ fɔ̍. Āmi̍i̍nā. 

Hi̍būlūi̍ya̍ 

Hi̍būlūi̍ya̍ 1 

Mɛl̄ɛk̄a̍ dɔū̄ dīōmndā ndɔl̄āŋ Po̍ ndɔɔ̄ ̍o̍ sōndō 
1O̍ sīndɔ̄ɔ̍ ni᷄ŋ, mi̍ Mɛ̄lɛ̄ka̍ sūāā nāā fi̍nyāā nāā māmāā chūā te̍le̍ŋndā fāŋgā o̍ nɛ̄īla̍ 
yɛ̍ yɛ̍ ni̍ŋ. A̍ bōōndi̍i̍ ke̍ŋ, wānāā ndūāā ndā āā su̍āā le̍ Mɛ̄lɛ̄ka̍ wā, o̍ ndā ni᷄ŋ sānāā 
ndu̍ o̍o̍ su̍āā nāā fi̍nyāā nāā māmāā chūā ni̍. 

2Kɛ̍ ā bōōnde̍i̍ he̍ī ni᷅ŋ, ndi̍ yɔ̍nūŋ māā bōōndi̍i̍ mɛ̍ɛ̍lɛ̄i̍ le̍ chi̍e̍ēŋndo̍ ho̍ō ni̍, o̍ Po̍ 
ndɔ̄ɔ̍ ni᷄ŋ sānāā o̍ so̍ō nāa̍ na̍a̍ chūā ni̍. Po̍ ndɔ̄ ko̍ŋ, ndu̍ Mɛ̄lɛ̄ka̍ tōsā ni̍ mbo̍ 
tōōsīāā chi̍e̍ēŋndo̍. Ndu̍ ko̍ni̍ Mɛ̄lɛ̄ka̍ yūlū ni̍, le̍ mī nyɛ̄ o̍ nyɛ̄ fe̍e̍ wā mīāl ndɔ̄. 

3Ndu̍yɛ̍, o̍ Po̍ ndɔ̄ ko̍ŋ ni᷄ŋ yēlēŋ ye̍le̍ŋ nāŋɔ̄ɔ̍ Mɛ̄lɛ̄ka̍a̍ chō dīōndɔ̄ɔ̍ ni̍. Wānā che᷅ 
ndu̍ pɛ̍, ā chē Mɛ̄lɛ̄ka̍ yɛ̍ŋgɛ̍sɛ̍ɛ̍. Ndu̍yɛ̍, dīōm kpāāyā fu̍lā ndu̍ o̍ sōndō wo̍, ndu̍ 
cho̍ tōsāā ni̍ mi̍ chi̍e̍ēŋndo̍ wā hīōūwɔ̄ɔ̍ lāchī ā wāā. Po̍ ndɔ̄ɔ̍ ho̍ō, ndu̍ fāŋā yɔ̄ŋ 
wɔ̄ɔ̍ŋndo̍ ŋ̄wāŋndā chīe̍e̍ cho̍o̍ mbo̍ dīndī ndā pa̍ku̍ ni̍. O̍ ko̍ŋ kɔ̍ɔ̍lī, mbo̍ hēl 
ɛ̄chɛ̍nɛ̄ mbo̍ kɔ̍ cha᷅l o̍ fo̍ndāŋ lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍ cho̍ māsāā nyɛ̄ o̍ nyɛ̄ fe̍e̍ 
cho̍o̍ wo̍ chōo̍. 

Po̍ Mɛl̄ɛk̄a̍a̍ ndu̍ hio̍̍ū ā kii̍l̍a̍a̍ Mɛl̄ɛk̄a̍a̍ 
4Le̍ he̍ī, mi̍ Mɛ̄lɛ̄ka̍ tōsā mi̍ po̍ ndɔ̄ɔ̍ wā ō bɛ̄ndū, mbo̍ hīāū ā ki̍i̍la̍a̍ Mɛ̄lɛ̄ka̍a̍. 
Ndu̍yɛ̍, dīōlā Mɛ̄lɛ̄ka̍ vēēlū ndu̍ lāŋ lā hīōū ā dīōlā o̍ vēēlū ki̍i̍la̍a̍ ndūāā lāŋ. 

5Ki̍i̍la̍nɔ̍ o̍ ki̍i̍la̍nɔ̍ Mɛ̄lɛ̄ka̍ ō cho̍ mī Mɛ̄lɛ̄ka̍ dīmu̍l ndu̍ āā, “Nu᷄m cho̍ Po̍ nūu̍ ni̍, 
chɔ̍ŋ ā hāū I̍ si̍mnu᷄ŋ fi̍nyā nūm,” te̍. Ndu̍yɛ̍, lē pīlɛ̍ bɛ̍ɛ̍ Mɛ̄lɛ̄ka̍ dīmi̍ wɔ̍ ā ki̍i̍la̍nɔ̍ 
ndɔ̄ɔ̍ o̍kɔ̄ɔ̄ āā, “I̍ cho̍ wā fi̍nyā ndɔ̄, ndu̍ bɛ̍ɛ̍ mbō wā Po̍ nī,” le̍. 

6Sūɛ̍i̍ pi᷅lɛ̍ ī chō vɛ̄lɛ̄, bōōndi̍i̍ Mɛ̄lɛ̄ka̍ ndu̍ o̍o̍ wā le̍ hūnɔ̄ɔ̄ Po̍ ndɔ̍ tāso̍o̍ yɔ̄ŋ o̍ 
chi̍e̍ēŋndo̍ chōo̍ ve̍, mbo̍ dīmī ndi̍ āā, “Nyā ki̍i̍la̍a̍ Mɛ̄lɛ̄ka̍a̍ kpo̍u̍, lā sōōlu̍u̍ ndu̍.” 

7Nyɛ̄ Mɛ̄lɛ̄ka̍ dīmi̍ ā ki̍i̍la̍a̍ ndūāā nda̍ nda̍ o̍kɔ̄ɔ̄ wo̍, ndu̍ cho̍ ho̍ō ni̍ āā, “Mɛ̄lɛ̄ka̍ 
tōōsi̍a̍a̍ mātōōsīāā Ki̍i̍la̍a̍ ndūāā mɛ̄ɛ̍ hūēīye̍ chō nu̍āā yɛ̍. Ndu̍yɛ̍, ō tōōsi̍āā 
mātōōsīāā vɛ̄lɛ̄ ndā mɛ̄ɛ̍ yīŋndē wūle̍ wūle̍le̍ŋ lē chō nu̍āā yɛ̍.” 

8Kɛ̍, ā Po̍ ndɔ̄ɔ̍ o̍kɔ̄ɔ̄ ndu̍ ndu̍, mbo̍ dīmī āā, “Nūm Mɛ̄lɛ̄ka̍, ā chō wā māsāā le̍ fɛ̍ɛ̍ŋ 
ā fɛ̍ɛ̍ŋ. O̍ nɛ̄ī sākpōo̍ chōo̍ nūm kūā ā māsāle̍ nu̍mnde̍ŋ ni̍. 

9Sɔ̄ɔ̍ŋ cho̍ sākpō wo̍ŋ, mu̍ŋ ŋ̄ hɛ̄nāŋ mī wāŋndā tōsā ni̍. A̍ hɛ̍nāŋ ndā mā tōsā 
sɔ̄ɔ̍ŋ wɔ̍ɔ̍ŋndo̍ŋ te̍. Le̍lāŋ bɛ̍ɛ̍ Mɛ̄lɛ̄ka̍ o̍ cho̍ Mɛ̄lɛ̄ka̍ nūmndo̍ wo̍ ō yūlū nu̍m le̍ 
mā wā ō bɛ̄ndū mā hīōū chāāŋāā nūmndā kpo̍u̍, ndu̍yɛ̍ mā wā ā kɔ̄l kɛ̄ndɛ̄ ni̍.” 

10Mbo̍ dīmī vɛ̄lɛ̄ āā, “Māsānɔ̄ɔ̍ Mɛ̄lɛ̄ka̍, nu᷄m to̍o̍si̍āā sīndɛ̄ chi̍e̍ēŋndo̍ o̍ 
kāndɔ᷄ŋndo̍ pe̍kēkē ni̍. Nūm ko̍ni̍ to̍o̍si̍āā ha̍la̍a̍ ā bālā nūmnda̍ŋ ni̍. 

11Nyɛ̄m ŋ̄ tōōsi̍āā mu̍ŋ ndo̍ŋ fa̍ū ŋ̄ chō fāŋa᷄ŋ. Kɛ̍ nūm nūm, ā chō wā le̍ fɛ̍ɛ̍ŋ ā 
fɛ̍ɛ̍ŋ. Nyɛ̄m mu᷅ŋ fa̍ū, ŋ̄ chō sīmnɔ᷄ŋ ŋ̍ pāāndū mɛ̄ɛ̍ kōlāā sīmnūŋ nu̍āā ō pāāndū 
yɛ̍. 

12Ā chō mu̍ŋ hūnɔ̄ɔ̄ tūī tūī mɛ̄ɛ̍ wānā tu̍i̍i̍ tūī do᷅māa̍ yɛ̍. Nyɛ̄m mu᷅ŋ ŋ̄ nɔ̄lā mī ŋ̄ 
yɔ̄nu̍ŋ mɛ̄ɛ̍ kōlāā fūlā le̍ni̍ŋ mbō hūli̍ yɛ̍. Kɛ̍ nūm nu̍m, le̍ pɛ̄ŋgu̍ o̍ pɛ̄ŋgu̍ ā chō 
lēchōo̍. Yōōmū nūmndo̍ ō mɛ̍ɛ̍lū le̍.” 

13Mɛ̄lɛ̄ka̍ dīmu̍l lɔ̍ ki̍i̍la̍nɔ̍ ndɔ̄ɔ̍ ō pīlɛ̍ bɛ̍ɛ̍ āā, “Chāl nānu᷄ŋ o̍ fo̍ndāŋ lēbīɔ̍ɔ̍ o̍ bā nī 
kɛ̍ndɔ̄ɔ̍ chōo̍ mbō lo̍ o̍ ko̍ŋ mī to̍sā mā nɛ̍i̍ ya̍a̍mɔ̍ɔ̍wa̍a̍ nu̍mndā ā bɛ̄ŋgu̍,” le̍. 

14Ki̍i̍la̍a̍ Mɛ̄lɛ̄ka̍a̍ nda̍ nda̍ chō māchūāā nyi̍nāā ā to̍sā wa̍llo̍ le̍ Mɛ̄lɛ̄ka̍ wā. Ndā 
Mɛ̄lɛ̄ka̍ vīām ni̍ le̍ wānāā sɔ̍lā pi̍o̍ŋɔ̄ɔ̍ wā mālāā. 

Hi̍būlūi̍ya̍ 2 

Yōōŋgōo̍ ā pīŋī bɛn̄dū Mɛl̄ɛk̄a̍ pīŋī wa᷅ŋndā wo̍ o̍kɔɔ̄̄ 
1Le̍ he̍ī, ŋ̄ nɔ̄ mī ŋ̄ ya᷄ŋ nīlāŋ nyɛ̄ kɛ̄ndɛ̄ kɛ̍ndɛ̍ī o̍ dīōmndā nāā ŋ̄ tūēī la᷅ŋ ndāŋ, 
yɔ̄ŋi̍ nāā ŋ̄ ma᷄l nɛ̍i̍ tōnyāā. 

2Ŋ̄ sīnā māā yōōŋgū ki̍i̍la̍a̍ Mɛ̄lɛ̄ka̍a̍ hīŋ ndo̍ chō tōnyā. Wānā o̍ wānā tɛ̍ɛ̍mbu̍u̍ 
yōōŋgū kōŋ pɛ̍, o̍ ko̍ŋ kɔ̍ɔ̍lī mbō kɛ̄ɛ̍ le̍ nyɛ̄ o̍ di̍mi̍ wo̍ tōsāā pɛ̍, Mɛ̄lɛ̄ka̍ tūsi̍ ndu̍ 
nyɛ̄ nɛ̄īyāā chōo̍ mɛ̄ɛ̍ i̍ wa᷅ le̍tu̍u̍ le̍ ndu̍ yɛ̍. 

3Mɛ̄ɛ̍ i̍ cho̍ yɛ̄ le̍nde̍ yɛ̍, nāā wānāā tu̍e̍ī yōōŋgōo̍ ā pīŋī bɛ̄ndū Mɛ̄lɛ̄ka̍ pīŋī 
wa᷅ŋndā wo̍ wā, tē ŋ̄ sāāla̍ŋ ndu̍ le̍, ŋ̄ nɔ̍lā mī ŋ̄ hɛ̄lu᷄ŋ o̍ nyɛ̄ nɛ̄īyāā kōŋ ni᷄ŋ kpo̍so̍ŋ 
te̍. Māsānɔ̄ɔ̍ Mɛ̄lɛ̄ka̍ pi̍lā fɛ̍lɛ̍ŋ di̍mu̍l wāŋndā yōōŋgōo̍ ho̍ō. Wānāā tu̍e̍ī dīōmndā 
o̍ di̍mi̍ lāŋ ndāŋ, ndā chɔ̍m nāā wa̍la̍ŋ ni̍ māā tōnyā dīōmndā lāŋ lā chō ni̍. 

4Mɛ̄lɛ̄ka̍ bɛ̍ɛ̍ mbo̍ chɔ̄m māā yōōŋgōo̍ ho̍ō chō tōnyā. Ō tōsā he̍ī sānāā ā sɔ̄ɔ̍ŋ 
lākpālūŋ o̍ to̍sā wo̍ŋ, ā sɔ̄ɔ̍ŋ kɔ̄ndɔ̄fi̍llo̍ŋ, ā ka̍a̍ma̍ālā yɛ̍ yɛ̍la̍ŋ, vɛ̄lɛ̄ ā pi̍ɔ̍u̍ o̍ pīɔ̄ū 
wāŋndā nyɛ̄m Nyi̍nā Kāsīo̍o̍ kē wa᷅ŋndā wo̍ŋ ndo̍ŋ. Mbo̍ pīɔ̄ū ndā mu̍ŋ kpɛ̍ kpɛ̍ 
mɛ̄ɛ̍ ndu̍ pi̍lā hɛ̍nāŋ yɛ̍. 

Chii̍s̍ū chɔm̍ nāā nɛī ̍nāā ŋ̄ pīāŋ ndo̍ 
5Chi̍e̍ēŋ nāā ŋ̄ chō ho̍ō īsɔ̄ɔ̍ di̍mī ā ndu̍ o̍kɔ̄ɔ̄ nānu᷄ŋ māā ō chō hūnɔ̄ɔ̄ wā wo̍, ō 
cho̍ ki̍i̍la̍a̍ Mɛ̄lɛ̄ka̍a̍ le̍ Mɛ̄lɛ̄ka̍ hāndū ni̍ŋ lāmāsā lēchōo̍ le̍. 

6Ī chō ī dīmīa̍ŋ o̍ fo̍ndāŋ pūm o̍ Yāu̍ Mɛ̄lɛ̄ka̍a̍ ni᷄ŋ āā, “Vɛ̄ɛ̄ kɛ̍i̍ wānā chi̍o̍o̍ chō yɛ̄ 
le̍ nūm Mɛ̄lɛ̄ka̍ mā dɔ̄ū kɔ̄llo̍ o̍ ndu̍ lo̍ nu̍āā kpɛ̍? Vɛ̄ɛ̄ wa᷅nā chi̍o̍o̍ chō yɛ̄ mā 
bu̍u̍lāŋ ā ndu̍? 

7Tōōsīāā ŋ̄ tōōsi̍āā ndu̍ wo̍, ki̍i̍la̍a̍ Mɛ̄lɛ̄ka̍a̍ ā hīōū ndu̍ ko̍ ti̍ŋ cho̍be̍, ko̍ŋ bɛ̍ɛ̍ le̍ 
te̍le̍ŋ bi̍ŋgī ko̍ni̍. Ndu̍yɛ̍ mā kē ndu̍ nāŋɔ̄ɔ̍ ā bɛ̄ɛ̄le̍ŋ tāu̍. 

8A̍ to̍sā mi̍ nyɛ̄ o̍ nyɛ̄ fe̍e̍ wa᷅ wānā chi̍o̍o̍ o̍ bā bɛ̄ŋgu̍.” Dīōmndā po̍o̍nyi̍āŋ la᷅ŋ māā 
Mɛ̄lɛ̄ka̍ tōsā mi̍ nyɛ̄ o̍ nyɛ̄ fe̍e̍ wa᷅ wānā chi̍o̍o̍ o̍ bā bɛ̄ŋgu̍ lāŋ, lā chɔ᷄m māā nyɛ̄ o̍ 
nyɛ̄ cho̍ lo᷅ mbō kɛ̄ɛ̍ wā wānā chi̍o̍o̍ o̍ bā bɛ̄ŋgu̍ le̍. Kɛ̍, ŋ̄ chi̍ wɔ̍ bo̍o̍nde̍i̍ he̍ī mī 
nyɛ̄ o̍ nyɛ̄ fe̍e̍ wā wɔ̄ wānā chi̍o̍o̍ o̍ bā bɛ̄ŋgu̍ le̍. 

9Kɛ̍ ndu̍yɛ̍, Chi̍i̍sū nāā ŋ̄ chō chɔ̄ɔ̍ ni̍, mi̍ nyɛ̄ o̍ nyɛ̄ fe̍e̍ wa᷅ ndu̍ o̍ bā bɛ̄ŋgu̍. Mɛ̄lɛ̄ka̍ 
tōsā mi̍ ki̍i̍la̍a̍ Mɛ̄lɛ̄ka̍a̍ ā hīāū ndu̍ ko̍ ti̍ŋ cho̍be̍, ko̍ŋ bɛ̍ɛ̍ le̍ te̍le̍ŋ bi̍ŋgī ko̍ni̍. He̍ī 

yɔ̄nu̍ŋ le̍ mī Mɛ̄lɛ̄ka̍ tōsāl nāā kɛ̄ndɛ̄i̍ ndūɛ̍i̍ mī Chi̍i̍sū vi᷅ le̍ ŋ̄wāŋndā chīe̍e̍ kpo̍u̍. 
Le̍ nyɛ̄ nɛ̄īyāā Chi̍i̍sū ke̍e̍ku̍ lēni᷄ŋ ndo̍ ā pīɔ̍m o̍ sɔ̍lā wo̍, mi̍ Mɛ̄lɛ̄ka̍ kē ndu̍ nāŋɔ̄ɔ̍ 
ā bɛ̄ɛ̄le̍ŋ tāu̍ 

10Mɛ̄lɛ̄ka̍ to̍o̍si̍āā nyɛ̄ o̍ nyɛ̄ fe̍e̍ ni̍. Ndu̍yɛ̍, ndu̍ cho̍ tōsāā ni̍ mi̍ nyɛ̄ o̍ nyɛ̄ fe̍e̍ wa᷅ 
kɔ̄la̍ŋ mɛ̄ɛ̍ o̍ nɔ̍ le̍ wāā yɛ̍. Le̍lāŋ, ō bɛ̄ndā mi̍ Mɛ̄lɛ̄ka̍ tōsā mi̍ Chi̍i̍sū ke̍e̍kū o̍ nyɛ̄ 
pālāā ni᷄ŋ, le̍ mbō sōli̍ wāli̍ ndɔ̄ɔ̍ lēbōl. He̍ī yɔ̄nu̍ŋ le̍ mī wānāā fāŋgā fa̍ŋgā ā 
sīmnu᷄ŋ chu̍a̍u̍wāā ndɔ̄, ndu̍yɛ̍, ndā bɛ̍ɛ̍ mā sɔ̄lā nāŋɔ̄ɔ̄ ndɔ̄ɔ̍. Kāni̍ fu̍u̍le̍, Chi̍i̍sū 
cho̍ ndā lāsīsi̍ lāchi̍ ni̍ le̍ mā sɔ̄lā pīōŋɔ̄ɔ̍. 

11Ndu̍ Chi̍i̍sū o̍ to̍sā ho̍ō mī wāŋndā sīmnu᷄ŋ wānāā sākpō Mɛ̄lɛ̄ka̍ o̍ hɔ̄l lo̍ ni̍, ā 
wānāā o̍ to̍sā mā wā wānāā sākpō Mɛ̄lɛ̄ka̍ o̍ hɔ̄l lā, nda̍ nda̍ fi̍nyā pīlɔ̍ɔ̍ ndā chō 
ni̍. Le̍ sābū kōŋ, si̍ɔ̍mbu̍lā cho̍ Chi̍i̍sū le̍ ndā vēēlu̍ āā pɔ̄mbūāā ndūāā le̍. 

12Mbo̍ dīmūl Mɛ̄lɛ̄ka̍ āā, “I̍ cho̍ pɔ̄mbūāā nīāā dīmūl ā nūm o̍kɔ̄ɔ̄. Tē wānāā 
nūmndā chūūŋgi̍āŋ pɛ̍, I̍ cho̍ lāsīsi̍ ndā tɛ̄ɛ̄ŋ mī I̍ li̍sā nu̍m.” 

13Mbo̍ dīmī vɛ̄lɛ̄ āā, “I̍ cho̍ tīīnda᷄ŋ nūu̍ dɔ̄wɔ̄ɔ̄ o̍ Mɛ̄lɛ̄ka̍ ni᷄ŋ.” Mbo̍ dīmī vɛ̄lɛ̄ āā, 
“Mi̍ che᷄ŋ yā nāā chūāūwāā Mɛ̄lɛ̄ka̍ ke̍ yā wā.” 

14Chūāūwāā ndūāā kāŋ ndā yɔ̍nūŋ ni̍ māā ŋ̄wāŋndā chīe̍e̍. Le̍lāŋ, Chi̍i̍sū bɛ̍ɛ̍ mbo̍ 
sīmnu᷄ŋ wa᷅nā chi̍e̍e̍ mɛ̄ɛ̍ ndā chō yɛ̍. He̍ī yɔ̄nu̍ŋ māā wānā to̍sā mī wāŋndā sɔ̄lā 
pi̍ɔ̍mndo̍ wo̍, ndu̍ yɔ̍nūŋ ni̍ māā Māsā Nyi̍nāā Wɔ̄ɔ̍ŋndā, māā mī Chi̍i̍sū tɛ̍ɛ̍mbu̍u̍ 
ndu̍ sānāā ā ndu̍ Chi̍i̍sū pīɔ̍m ndɔ̄ɔ̍. 

15O̍ ko̍ŋ, wānāā wā o̍ chɛ̄le̍ŋ ni᷄ŋ si̍o̍o̍ŋīī pīɔ̍mnde̍ o̍ bā bɛ̄ŋgu̍, chɔ̍ŋ ā wɔ̄sīlā 
ndālāŋ chi̍e̍ēŋ nānu᷄ŋ fa̍ū wā, mi̍ Chi̍i̍sū bāŋā ndā. 

16Ī chō ī chɔ̄mna᷄ŋ kpe̍nde̍ke̍le̍, māā ō cho̍ ki̍i̍la̍a̍ Mɛ̄lɛ̄ka̍a̍ le̍ Chi̍i̍sū hi᷅ŋ le̍ mālā le̍. 
Chūāūwāā māmāā E̍bīlāha᷅mnda̍ o̍ hi᷅ŋ mālā ni̍. 

17Le̍ sābōo̍ ho̍ō, mɛ̄ɛ̍ mī ndu̍ o̍o̍ si̍mnu᷄ŋ o̍ nɛ̄ī o̍ nɛ̄ī ni̍ŋ, mɛ̄ɛ̍ pɔ̄mbūāā ndūāā chō 
yɛ̍. He̍ī yɔ̄nu̍ŋ le̍ mbō wā māsā wānāā sōlīāā lāsa̍lāa̍, o̍ nɔ᷅ nyi̍ɛ̍ɛ̍ye̍, ndu̍yɛ̍ mbō 
tōsā wa̍llo̍ le̍ Mɛ̄lɛ̄ka̍ sākpō wo̍. Ndu̍yɛ̍, ī yɔ̄nu̍ŋ vɛ̍lɛ̄ le̍ mī wāŋndā sɔ̄lā mālɔ̄ɔ̍ le̍ 
yɔ̄ŋndā ndālā wɔ̍ɔ̍ŋndāŋ. 

18Ndu̍ pi̍lā bɛ̍ɛ̍ mɛ̄ɛ̍ o̍ ke̍e̍ku̍ yɛ̄ o̍ nyɛ̄ nɛ̄īyāā ni᷄ŋ, ndu̍yɛ̍ mi̍ Māsā Nyi̍nāā 
Wɔ̄ɔ̍ŋndā tɔ̄ɔ̄nda᷄ŋ ndu̍, le̍ he̍ī ō nɔ̄lā mbō mālā wānāā Māsā Nyi̍nāā Wɔ̄ɔ̍ŋndā ō 
tɔ̄ɔ̄ndāŋ ndā. 

Hi̍būlūi̍ya̍ 3 

Chii̍s̍ū hio̍̍ū ā Mūu̍sē 
1Le̍lāŋ chāāŋāā nīāā wānāā lāāla᷄ŋndā, nyā cho̍ le̍ Mɛ̄lɛ̄ka̍ wā, nyā Mɛ̄lɛ̄ka̍ vēēlu̍ 
ha̍ā le̍ nyā bɛ̍ɛ̍ mī lā wā wānāā ndɔ̄ wā, lā tōfā ni̍ko̍ o̍ Chi̍i̍sū lo̍ sākpō. Ndu̍ 
Māsānɔ̄ɔ̍ Mɛ̄lɛ̄ka̍ vēm ni̍ māā hɔ̄ltē ndɔ̄, ndu̍yɛ̍ mbo̍ wā māsā wānāā sōlīāā 
lāsa̍lāa̍ wo̍, o̍ mālā nāā o̍ tīīnda᷄ŋ nāā ŋ̄ dīmi̍ ho̍ō māā ŋ̄ nɔ̄ o̍ Mɛ̄lɛ̄ka̍ ni᷄ŋ ndo̍ ni̍. 

2Mi̍ Chi̍i̍sū to̍sā wa̍llo̍ sākpō le̍ Mɛ̄lɛ̄ka̍, o̍ hɛ̍li̍ ndu̍ le̍ wāli̍ ndɔ̄ɔ̍ tōsāā wo̍, mɛ̄ɛ̍ 
Mūu̍sē to̍sā wa̍llo̍ sākpō o̍ chīɛ̍i̍ Mɛ̄lɛ̄ka̍a̍ ni᷄ŋ yɛ̍. 

3Kɛ̍ ndu̍yɛ̍, ō bɛ̄ndā mī wāŋndā ā ke̍ Chi̍i̍sū bɛ̄ɛ̄le̍ŋ mbō hīōū ā Mūu̍sē. Kāni̍ 
fo̍ndōle̍, wānā tāŋgūl chi̍ɛ̍īyo̍ wo̍, ndu̍ wāŋndā hīāū bɛ̍ɛ̄le̍ŋ kē ā chīɛ̄ī ndɔ̄ kālāā. 

4Chīɛ̄ī o̍ chīɛ̍i̍ cho̍ ō tāŋgūlāā, wānā tāŋgu̍l ndu̍ ni̍. Kɛ̍ ndu̍yɛ̍, Mɛ̄lɛ̄ka̍ yɛ̄, ndu̍ 
to̍o̍si̍āā nyɛ̄ o̍ nyɛ̄ fe̍e̍ ni̍. 

5Mūu̍sē ndu̍ wā māwāā bu̍ɛ̍īyo̍, o̍ to̍sā wa̍llo̍ o̍ chīɛ̍i̍ Mɛ̄lɛ̄ka̍a̍ ni᷄ŋ sākpō wo̍. 
Ndu̍yɛ̍, ndu̍ ndu̍ o̍o̍ chɔ᷅m wa᷅ŋndā sɔ̄ɔ̍ŋ Mɛ̄lɛ̄ka̍ ndu̍ o̍o̍ wa᷅ hu̍nɔ̄ɔ̄ ndā dīmūllo̍ o̍ 
lāchīo̍o̍ ni᷄ŋ ndo̍ŋ ni̍. 

6Kɛ̍ Ki̍li̍tī ndu̍, ndu̍ cho̍ māchūāā Po̍ Mɛ̄lɛ̄ka̍a̍, o̍ cho̍ chīɛ̍i̍ Mɛ̄lɛ̄ka̍a̍ māndāā sākpō 
wo̍. Ndu̍yɛ̍, nāā ŋ̍ cho̍ chīɛ̄ī ndɔ̄ɔ̍ ho̍ō ni̍. Kɛ̍ ndu̍yɛ̍, le̍ mī ŋ̄ wā chīɛ̄ī ndɔ̄ɔ̍ ho̍ō mɛ̄ɛ̍ 
mī ŋ̄ hīōū lāchī ā kɔ̄ltā sīmūlāāla̍ŋ nɔ̄ɔ̍ ndu̍yɛ̍, mī ŋ̄ wā lēhɔ̄l o̍ nɛ̄ī le̍ nyɛ̄ o̍ di̍mu̍l 
nāā wo̍. 

Wānāā Mɛl̄ɛk̄a̍a̍ chō pɛŋ̄gīo̍o̍ sɔl̄ā 
7Le̍lāŋ, mɛ̄ɛ̍ mī ŋ̄ tūēī nyɛ̄ Nyi̍nā Kāsīo̍o̍ dīmūl nāā wo̍. Mbo̍ dīmī āā, “Tē lā tūēī 
Mɛ̄lɛ̄ka̍ sūɛ̍i̍ nāā nyā chūā pāāle̍ hāūle᷅ŋ nde᷅ŋ pɛ̍, 

8lā tōsā nyɛ᷅ o̍ di̍mūl nyā wo̍. Lā to̍sā nīlā kālu̍la̍ŋ mɛ̄ɛ̍ fi̍nyāā nyāā māmāā ā tōsā 
sīndɛ̄ o̍ po̍llo̍ ni᷄ŋ, mā kɛ̄ɛ̄ le̍ lūɛ̄īyɔ̄ɔ̍ Mɛ̄lɛ̄ka̍ o̍ bā bɛ̄ŋgu̍ yɛ̍ le̍. Mā tɔ̄ɔ̄nda᷄ŋ ndu̍.” 

9Mi̍ Mɛ̄lɛ̄ka̍ dīmī āā, “Mi̍ fi̍nyāā nyāā māmāā ā tɔ̄ɔ̄nda᷄ŋ yā sīndɛ̄ o̍ po̍llo̍ ni᷄ŋ. Mā 
tɔ̄ɔ̄nda᷄ŋ vɛ̍lɛ̄ wāli̍ yā I̍ to̍sā wo̍. Ndu̍yɛ̍, mā sāālu᷄ŋ sɔ̍ɔ̍ŋ yā I̍ to̍sā o̍ wɔ̄sīlā be̍le̍-
hi̍ɔ̍ɔ̍lu̍lāŋ ni᷄ŋ ndo̍ŋ. Kɛ̍ o̍ ko̍ŋ ni̍ŋ fa̍ū, ā wā hīōūwɔ̄ɔ̍ lāchī ā nīlā kālu̍la̍ŋ kɛ᷅. 

10Le̍lāŋ yā Mɛ̍lɛ̄kā yā I̍ dɔ̍ɔ̍nu᷄ŋ tu̍mbe̍ ā wānāā kāŋ ni̍. O̍ ko̍ŋ, mi̍ di̍mī āā, ‘Kɔ̄ltā 
ndālāŋ lā fāŋāŋ o̍ nɛ̄ī sākpōo̍ chōo̍. Ndu̍yɛ̍, mā kɛ̄ɛ̄ sɔ̄ɔ̍ŋ yā hɛ̍nāŋ le̍ mā tōsā wo̍ŋ. 

11Ndu̍yɛ̍, I̍ dɔ̍ɔ̍nu᷄ŋ tu̍mbe̍ ā ndā, mi̍ I̍ ti̍āŋnu᷄ŋ māā ā lu̍e̍ī lɛ̍ o̍ lɛ̄ŋndē yā I̍ wā lākɔ̄ 
ndā pɛ̄ŋgīo̍o̍ kē le̍ŋ ni᷄ŋ kpo̍so̍ŋ te̍.’ ” 

12Le̍lāŋ chāāŋāā nīāā, lā māndāŋ māā wānā o̍ wānā wa᷅ nyā tɛ̄ɛ̄ŋ mbō nɔ̄ kɔ̄l dɛ̍nɛ̍ 
wɔ̍ɔ̍ŋ, mbō kɛ̄ɛ̍ Mɛ̄lɛ̄ka̍ lāāla᷄ŋndo̍, ndu̍yɛ̍ mbō kɛ̄ɛ̍ Mɛ̄lɛ̄ka̍ cho̍ yōōmū wo̍ le̍. 

13Nyɛ̄ nyā nɔ̄ le̍ tōsāā wo̍, ndu̍ cho̍ ni̍ māā hāāā, mi̍ ŋ̄ wā yōōmū pāāle̍ hāūle̍ŋ, lā 
sīīli̍āŋ ve᷅llāā vēllē lēpāa̍ o̍ lēpāa̍, yɔ̄ŋi̍ Māsā Nyi̍nāā Wɔ̄ɔ̍ŋndā hūi̍ nyā mī lā tōsā 
yɔ̄ŋ wɔ̄ɔ̍ŋndo̍, ndu̍yɛ̍ mī lā sīmnu᷄ŋ wānāā nīlā kālu̍. 

14Le̍lāŋ, tē ŋ̄ hīōū lāchī ā sīsi̍lāŋ ā dīāllūŋ kālā o̍ tīīnda᷄ŋ nāā ŋ̍ nɔ̍ o̍ tāse̍lā ndɔ̄ɔ̍ 
wo̍ chōo̍ pɛ̍, mbō lo̍ o̍ ko̍ŋ hāāā mī ŋ̄ fūūlu̍u̍ o̍ mɛ̄ɛ̄lu̍lāŋ, mɛ̄ɛ̍ nāā bɛ̍ɛ̍ ŋ̄ chō 
hīōūwɔ̄ɔ̄ lāchī ā wāā dīōm pīlɛ̍ ā Ki̍li̍tī. 

15Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Tē lā tūēī Mɛ̄lɛ̄ka̍ sūɛ̍i̍ nāā nyā chu̍ā 
pāāle̍ hāūle̍ŋ nde᷅ŋ pɛ̍, lā tōsā nyɛ᷅ o̍ di̍mūl nyā wo̍. Lā to̍sā nīlā kālu̍la̍ŋ mɛ̄ɛ̍ fi̍nyāā 
nyāā māmāā ā tōsā sīndɛ̄ o̍ po̍llo̍ ni᷄ŋ mā kɛ̄ɛ̄ le̍ lūɛ̄īyɔ̄ɔ̍ Mɛ̄lɛ̄ka̍ o̍ bā bɛ̄ŋgu̍ yɛ̍ le̍”. 

16Ō nɛ̄ɛ̍ni̍a̍ā ndā āā tu̍e̍ī yɛ̄ mi̍ Mɛ̄lɛ̄ka̍ sūāā nāā ndā chūā, kɛ̍ mā kɛ̄ɛ̄ le̍ ndu̍ 
lūɛ̄īyɔ̄ɔ̍ o̍ bā bɛ̄ŋgu̍ nɛ̍? Wānāā Mūu̍sē so̍li̍ lɔ̍ɔ̍ ko̍ŋ o̍ lɛ̄ŋndē I̍chi̍pīle̍ŋ ni᷄ŋ, mbō 
sīm ndā lāchī le̍ kɔ̄la̍ŋ ā ndā wā, ndā kpo̍u̍ kɛ̍ɛ̍ le̍ lūɛ̄īyɔ̄ɔ̍ Mɛ̄lɛ̄ka̍ o̍ bā bɛ̄ŋgu̍ ni̍. 

17A̍ nɛ̄ɛ̍ni̍a̍ā Mɛ̄lɛ̄ka̍ ndu̍ o̍o̍ dɔ̍ɔ̍nu᷄ŋ yɛ̍ sīndɛ̄ tu̍mbe̍ le̍ wɔ̄sīla̍ŋ be̍le̍-hi̍ɔ̍ɔ̍lu̍? A̍ 
wānāā to̍sā lɔ̍ɔ̍ ko̍ŋ yɔ̄ŋ wɔ̄ɔ̍ŋndo̍ o̍ po̍llo̍ ni᷄ŋ, mā wū wā. 

18O̍ bōōndi̍i̍ ke̍ŋ ni᷄ŋ si̍ndɛ̄, mi̍ Mɛ̄lɛ̄ka̍ tīāŋnu᷄ŋ māā ā lu̍e̍ī lɛ̍ o̍ lɛ̄ŋndē o̍ wā lākɔ̄ 
ndā pɛ̄ŋgīo̍o̍ kē le̍ŋ ni᷄ŋ kpo̍so̍ŋ te̍. A̍ nɛ̄ɛ̍ni̍a̍ā o̍kɔ̄ɔ̄ Mɛ̄lɛ̄ka̍ wā yɛ̄ sūɛ̍i̍? Wānāā kɛ̍ɛ̍ 
le̍ nyɛ̄ o̍ di̍mi̍ wo̍ tōsāā wā. 

19Le̍ he̍ī, ŋ̄ nɔ̄lā mī ŋ̄ chē māā le̍ mɛ̄ɛ̍ ndā āā kɛ̍ɛ̍ Mɛ̄lɛ̄ka̍ lāāla᷄ŋndo̍ yɛ̍, ndā būmbā 
fūūlūū o̍ lɛ̄ŋndē o̍ wā lākɔ̄ ndā pɛ̄ŋgīo̍o̍ kē le̍ŋ ni᷄ŋ ni̍. 

Hi̍būlūi̍ya̍ 4 

1Būŋgɛ̄ī Mɛ̄lɛ̄ka̍ chu̍ā ke̍ŋ māā, wāŋndā sɔ̄lā ni̍ŋ pɛ̍ŋgī ndɔ̄ɔ̍ ve̍ ī chō wɔ̄ lēchōo̍ 
pāāle̍ hāūle̍ŋ nde᷅ŋ bɛ̍ɛ̍. Le̍lāŋ, lā māndā nyā pi̍lā māā wānā pi᷅lɛ̍ bɛ̍ɛ̍ ō wa᷅ nyā 
tɛ̄ɛ̄ŋ mī Mɛ̄lɛ̄ka̍ hu᷄ŋ ki̍lūl ndu̍ īyāmā māā ō būmbā le̍ pɛ̄ŋgī kōŋ sɔ̄lāā le̍. 

2Mɛ̄ɛ̍ fi̍nyāā nāā māmāā ā tūēī sīndɛ̄ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ yɛ̍, le̍nde̍ ko̍ni̍ 
wāŋndā dīmu̍l nāā Yōōŋgū Kɛ̄ndɛ̍ Mɛ̄lɛ̄ka̍a̍ ni̍. Kɛ̍, fi̍nyāā nāā māmāā nda̍ nda̍ 
yōōŋgu̍ Mɛ̄lɛ̄ka̍ ndā tūēī yo̍ ā sɔ̄lā mālā lēni᷄ŋ te̍. Kāni̍ fu̍u̍le̍, mɛ̄ɛ̍ ndā tūēī ndu̍ ā 
dōu̍ ti̍i̍nda᷄ŋ le̍ni̍ŋ te̍. 

3Kɛ̍ ndu̍yɛ̍, nāā ŋ̍ dɔ̍ū tīīnda᷄ŋ nāā o̍ yōōŋgōo̍ ho̍ō ni᷄ŋ ndā, nāā ŋ̍ cho̍ pɛ̄ŋgīo̍o̍ ho̍ō 
sɔ̄lā ni̍. Ō chō ko̍ mɛ̄ɛ̍ Mɛ̄lɛ̄ka̍ dīmi̍ yɛ̍ āā, “I̍ dɔ̍ɔ̍nu᷄ŋ tu̍mbe̍ ā ndā, mi̍ I̍ ti̍āŋnu᷄ŋ 
māā ā lu̍e̍ī lɛ̍ o̍ lɛ̄ŋndē yā I̍ wā lākɔ̄ ndā pɛ̄ŋgīo̍o̍ ke̍ le̍ŋ ni᷄ŋ kpo̍sōŋ te̍.” Mi̍ chē bɛ̍ɛ̍ 
mi̍ Mɛ̄lɛ̄ka̍ dīmī dīōmnda̍ŋ nda᷅ŋ ni̍ kɛ̍, ndu̍ o̍o̍ chi̍i̍ ni᷅ŋ nyɛ̄ ndu̍ o̍o̍ kɛ̍ɛ̍si̍a̍a̍ le̍ 
tōsāa̍ wo̍ tōsā, chɔ̍ŋ bɛ̍ɛ̍ ā bōōndi̍i̍ o̍ to̍o̍si̍āā chi̍e̍ēŋndo̍ ve̍. 

4Ī chō ī pōōnyīāā o̍ fo̍ndāŋ pīlɛ̍ o̍ Yāu̍ Mɛ̄lɛ̄ka̍a̍ ni᷄ŋ, ā pālɛ̍i̍ Mɛ̄lɛ̄ka̍ tōōsi̍āā 
chi̍e̍ēŋndo̍ ve̍ ā pāāle̍ ŋɔ̍mmɛ̍ūle̍ŋ o̍kɔ̄ɔ̄. Mi̍ ī dīmi᷄ŋ ndo̍ŋ āā, “Mi̍ Mɛ̄lɛ̄ka̍ pɛ̄ŋgī o̍ 
pāāle̍ ŋɔ̍mmɛ̍ūle̍ŋ chōo̍, kāni̍ fu̍u̍le̍, ndu̍ o̍o̍ chi̍i̍ ni᷅ŋ wāli̍ ndɔ̄ɔ̍ tōsā kpo̍u̍.” 

5Ī chō vɛ̄lɛ̄ ī pōōnyīāā o̍ fo̍ndāŋ dīōmndo̍ dīmi̍ŋ ko̍ŋ ā pɛ̄ŋgīo̍o̍ o̍kɔ̄ɔ̄ wo̍ āā, “Ā 
lu̍e̍ī lɛ̍ o̍ lɛ̄ŋndē yā I̍ wā lākɔ̄ ndā pɛ̄ŋgīo̍o̍ kē le̍ŋ ni᷄ŋ kpo̍so̍ŋ te̍.” 

6Wānāā tu̍e̍ī sīndɛ̄ Yōōŋgū Kɛ̄ndɛ̍ Mɛ̄lɛ̄ka̍a̍ wā, mā būmbā le̍ pɛ̄ŋgī kōŋ sɔ̄lāā, 
kāni̍ fu̍u̍le̍, ā dōu̍ ti̍i̍nda᷄ŋ le̍ni̍ŋ te̍. Le̍lāŋ, he̍ī chɔ᷄m māā wānāā chēle̍ŋ chō pɛ̄ŋgī 
kōŋ sɔ̄lā. 

7Ŋ̄ nɔ̄lā mī ŋ̄ chē māā le̍nde̍ i̍ cho̍ ni̍, kāni̍ fu̍u̍le̍, Mɛ̄lɛ̄ka̍ kɛ̄si̍ pāāle̍ che᷅le̍ŋ, dīōla̍ŋ 
āā, “Pāāle̍ Hāūle᷅ŋ.” Dīmī Mɛ̄lɛ̄ka̍ dīmi̍ māā fi̍nyāā nāā māmāā ā sɔ̍lā pɛ̍ŋgī kōŋ te̍ 
wo̍, mi̍ wɔ̄sīlā fāŋgā lā hīāū o̍ ko̍ŋ kɔ̍ɔ̍lī. O̍ ko̍ŋ, o̍ dɔ̍ū dīōmndā nāā ŋ̄ dīmu̍l nyā 
o̍ fo̍ndāŋ kōŋ o̍ Yāu̍ Mɛ̄lɛ̄ka̍a̍ ni᷄ŋ ndāŋ, Māsāā Dēēve̍ o̍ sōndō ni̍ āā, “Tē lā tūēī 

Mɛ̄lɛ̄ka̍ sūɛ̍i̍ nāā nyā chūā pāāle̍ hāūle̍ŋ nde᷅ŋ pɛ̍, lā tōsā nyɛ᷅ o̍ di̍mūl nyā wo̍. Lā 
to̍sā nīlā kālu̍la̍ŋ te̍.” 

8Tē Chɔ̄ɔ̍sūāā ndu̍ o̍o̍ nɔ̍lā tōsā pɛ̍, mī fi̍nyāā nāā māmāā ndā āā sɔ̍lā pɛ̄ŋgī kōŋ 
pɛ̍, Mɛ̄lɛ̄ka̍ ndu̍ o̍o̍ di̍mī vɛ̍lɛ̄ ā pāāle̍ che᷅le̍ŋ o̍kɔ̄ɔ̄ le̍. 

9Le̍lāŋ, he̍ī chɔ᷄m māā fo̍ndāa̍ chō wɔ̄ le̍ mī wānāā Mɛ̄lɛ̄ka̍a̍ sɔ̄lā pɛ̄ŋgīo̍o̍, mɛ̄ɛ̍ 
Mɛ̄lɛ̄ka̍ pɛ̄ŋgi̍ o̍ pāāle̍ ŋɔ̍mmɛ̍ūle̍ŋ chōo̍ yɛ̍. 

10Wānā o̍ wānā sɔ̍lā pɛ̄ŋgī Mɛ̄lɛ̄ka̍ chūe̍l ndu̍ ko̍ŋ bu̍ŋgɛ̄i̍ yo̍ pɛ̍, mɛ̄ɛ̍ wānā ko̍ŋ 
ndu̍ chi̍i̍ wāli̍ ndɔ̄ɔ̍, mɛ̄ɛ̍ Mɛ̄lɛ̄ka̍ chīi̍ wāli̍ ndɔ̄ɔ̍ mbo̍ pɛ̄ŋgī yɛ̍. 

11Wānā wa᷅ nyā tɛ̄ɛ̄ŋ mbō kɛ̄ɛ̍ le̍ Mɛ̄lɛ̄ka̍ tīīnda᷄ŋndo̍ mɛ̄ɛ̍ fi̍nyāā nāā māmāā tōsā 
yɛ̍ le̍, yɔ̄ŋi̍ wānā wāā le̍nde̍ bu̍mbā le̍ pɛ̄ŋgi̍ kōŋ sɔ̄lāā. 

12Dīo̍m Mɛ̄lɛ̄ka̍a̍ chō māchūāā māā nyɛ̍ cho̍ yōōmū. Ndu̍yɛ̍ ō nɔ̄ kpāāyāā mbō 
tōsā wāli̍ o̍ nɔ̍ le̍ tōsāā wo̍. Ndu̍yɛ̍ ō lūɛ̄ī ō hīōū mūɛ̄ī sōndōlā tīɔ̍ɔ̍ŋ nde̍. Ō nɔ̄lā 
mbō lūɛ̄ī wānā chi̍o̍o̍ ni᷄ŋ mbō fūūlu̍u̍ di̍ nāā yōōmū ndɔ̄ɔ̍ ā nyi̍nā ndɔ̄ɔ̍ chō wā. 
Ndu̍yɛ̍ ō nɔ̄lā mbō fūūlu̍u̍ nāā bōōndo̍ŋ ā yōōyōōwa̍ŋ mā chō wā. Ō nɔ̄lā mbō 
chɔ᷄m yɛ̍ yi̍ɔ̍ɔ̍ yīya᷄ŋnda̍ŋ ā yēēmāŋ wānā chi̍o̍o̍ o̍ kɔ̄l, ŋ̄ wɔ̄ɔ̍ŋ ni̍, ŋ̄ kɛ̄ndɛ̄ ni̍. 

13Nyɛ̄ o̍ nyɛ̄ Mɛ̄lɛ̄ka̍ tōōsi̍āā, ō pīlɛ̍ bɛ̍ɛ̍ cho̍ mbō vēŋnu᷄ŋ ndu̍ le̍. Nyɛ̄ o̍ nyɛ̄ fe̍e̍ cho̍ 
o̍ chi̍e̍ēŋndo̍ ni᷄ŋ, ō nɔ̄lā mbō chē mu̍ŋ wa̍la̍ŋ. Mɛ̄ɛ̍ o̍ mɛ̄ɛ̍ fe̍e̍ ŋ̍ cho̍ lēni᷄ŋ ō sīnā. 
Nāā kpo̍u̍ pāāle̍ wa᷅ ni̍ŋ mī ŋ̄ si᷄m ndu̍ o̍ hɔ̄l mī ŋ̄ chɔ̄ɔ̄mu̍u̍ nyɛ̄ o̍ nyɛ̄ nāā ŋ̄ tōsā. 

A̍ Chii̍s̍ū māsā wānāā sōlīāā lāsa̍lāa̍ wo̍ o̍kɔɔ̄ ̄
14Ŋ̄ nɔ̄ mī ŋ̄ hīōūnūŋ lāchī ā wāā īsīsi̍ yi̍, o̍ tīīnda᷄ŋ nāā ŋ̄ dīmi̍ ho̍ō māā ŋ̄ nɔ̄ o̍ 
Mɛ̄lɛ̄ka̍ ni᷄ŋ ndo̍ chōo̍. Kāni̍ fu̍u̍le̍, ŋ̄ nɔ̄ ni᷅ŋ māsā wānāā sōlīāā lāsa̍lāa̍, mbo̍ sīm 
le̍ nāā. Māsā wānāā sōlīāā lāsa̍lāā kāŋ, ndu̍ yɔ̍nūŋ ni̍ māā Chi̍i̍sū, Po̍ Mɛ̄lɛ̄ka̍a̍, o̍ 
ku̍ɛ̄ ni᷅ŋ mbo̍ wā Mɛ̄lɛ̄ka̍ pi̍lā o̍ hɔ̄l lo̍. 

15Na̍a̍ na̍a̍ māsā wānāā sōlīāā lāsa̍lāa̍ o̍ na̍a̍, ō nɔ̄ nyi̍ɛ̍ɛ̍yīī nɛ̄i̍, kāni̍ fu̍u̍le̍, ō sīnā 
māā ŋ̄ nɔ̍ kpāāyā le̍. Kāni̍ fo̍ndōle̍, ndu̍ bɛ̍ɛ̍ mi̍ Māsā Nyi̍nāā Wɔ̄ɔ̍ŋndā tɔ̄ɔ̄nda᷄ŋ 
ndu̍ o̍ nɛ̄ī o̍ nɛ̄ī ni̍ŋ mɛ̄ɛ̍ o̍ tɔ̍ɔ̍ndāŋ nāā yɛ̍. Kɛ̍, yɔ̄ŋ o̍ yɔ̄ŋ wɔ̄ɔ̍ŋ ō tōsā le̍. 

16Le̍ he̍ī, lā ŋ̄ nɔ̍nūŋ kīīsa᷄ŋ o̍ lākɔ̄l te̍. Ndu̍yɛ̍, lā ŋ̄ hūŋnu᷅ŋ nāā Mɛ̄lɛ̄ka̍ chūā o̍ to̍sāl 
ŋ̍wa᷅ŋndā chīe̍e̍ kɛ̍ndɛ̄i̍ yo̍. Ō nɔ̄lā mbō tūīīnu̍ŋ nāā īnyīɛ̍ɛ̍ mbō tōsāl nāā kɛ̄ndɛ̄i̍ 
ndūɛ̍i̍ ndu̍yɛ̍, mbō mālā nāā bōōndi̍i̍ nāā ŋ̄ yēēmā mālāā ve̍. 

Hi̍būlūi̍ya̍ 5 

1Wānā o̍ wānā cho̍ māsā wānāā sōlīāā lāsa̍lāa̍, ŋ̄wāŋndā chīe̍e̍ tɛ̍ɛ̄ŋ Mɛ̄lɛ̄ka̍ hɛ̄lī 
ndu̍ ni̍. Mɛ̄lɛ̄ka̍ chūā ndu̍ māchūāā le̍ mbō si᷄m Mɛ̄lɛ̄ka̍ lāchī sɔ̍ŋgɔ̍ wāŋndā le̍ 
mbō hīŋ ā nyɔ̄ɔ̍ŋ o̍ Mɛ̄lɛ̄ka̍ lo̍ ndu̍yɛ̍, mbō sōli̍ sālālāŋ nāā ndu̍ chu̍ā le̍ yɔ̄ŋndā 
ndālā wɔ̍ɔ̍ŋndāŋ. 

2Ndu̍yɛ̍, mɛ̄ɛ̍ ndu̍ ma᷅sā wānāā sōlīāā lāsa̍lāa̍ bɛ̍ɛ̍ ndu̍ nɔ̍ di̍āllūŋ kālā o̍ nyi̍nā 
ndɔ̄ɔ̍ ni᷄ŋ, o̍ sɔ̄ɔ̍ŋ ka̍ ka̍ ni̍ŋ te̍ yɛ̍, ō nɔ̄lā mbō nɔ̄ nyīɛ̍ɛ̍ye̍ le̍ wānāā si̍nā ha̍ā nyɛ̍ 
bɛ̍ndā le̍ tōsāā wo̍ le̍ wā, ndu̍yɛ̍ mā lō o̍ ko̍ŋ mā tōsā bīōndɔ᷄ŋnda̍ŋ ndā. 

3Mɛ̄ɛ̍ ndu̍ bɛ̍ɛ̍ ndu̍ nɔ̍ di̍āllūŋ kālā o̍ nyi̍nā ndɔ̄ɔ̍ ni᷄ŋ te̍ yɛ̍, ndu̍ pi̍lā bɛ̍ɛ̍ mɛ̄ɛ̍ mbō 
sōli̍ sālāā le̍ yɔ̄ŋndā ndɔ̄lā wɔ̍ɔ̍ŋndāŋ, mɛ̄ɛ̍ o̍ so̍lī sālāā le̍ wāŋndā yɛ̍. 

4Ō cho̍ wa᷅ŋndo̍ ndu̍ pi̍lā le̍ cha᷅l mbō kɛ̄ɛ̄si̍a̍a̍ le̍ mbō sīīŋgu̍u̍ ndu̍ pi̍lā māsā 
wānāā sōlīāā lāsa̍lāa̍ le̍. Mɛ̄lɛ̄ka̍ pi̍lā ndu̍ chu̍ā wa᷅ŋndo̍ le̍ sīmnɔ᷄ŋndo̍ māsā 
wānāā sōlīāā lāsa̍lāa̍ wo̍ ni̍, mɛ̄ɛ̍ o̍ chu̍ā E̍lɔ̄ŋ yɛ̍. 

5Le̍nde̍ ko̍ni̍ i̍ yɔ̍nu̍ŋ ā Ki̍li̍tī o̍kɔ̄ɔ̄ ni̍. Ō cho̍ ndu̍ pi̍lā le̍ kɛ̍ɛ̍si̍a̍a̍ le̍ mbō sīīŋgu̍u̍ ndu̍ 
pi̍lā māsā wānāā sōlīāā lāsa̍lāa̍ wo̍ le̍. Mɛ̄lɛ̄ka̍ pi̍lā chu̍ā ndu̍ ni̍. Mɛ̄lɛ̄ka̍ pi̍lā di̍mu̍l 
ndu̍ ni̍ āā, “Nu᷄m cho̍ Po̍ nūu̍ ni̍. Chɔ̍ŋ ā hāū, I̍ si̍mnu᷄ŋ fi̍nyā nūm.” 

6Mi̍ Mɛ̄lɛ̄ka̍ dīmī vɛ̄lɛ̄ o̍ fo̍ndāŋ chēle̍ŋ o̍ Yāu̍ Mɛ̄lɛ̄ka̍a̍ ni᷄ŋ āā, “Wānā so̍līāā lāsa̍lāa̍ 
ŋ̄ chō le̍ fɛ̍ɛ̍ŋ ā fɛ̍ɛ̍ŋ ni̍, O̍ nɛ̄i̍ Mɛ̄kīsɛ̍dɛ̍kī wā wānā so̍līāā lāsa̍lāa̍ chōo̍.” 

7Bōōndi̍i̍ Chi̍i̍sū wā o̍ chi̍e̍ēŋndo̍ chōo̍ ve̍, mbo̍ pīɛ̄ī Mɛ̄lɛ̄ka̍ mbo̍ nyɔ̄ɔ̄lū ndu̍ chōo̍ 
cho̍o̍, ndu̍yɛ̍ mbo̍ chāŋ o̍ Mɛ̄lɛ̄ka̍ lo̍, o̍ nɔ̍lā mbō sōli̍ ndu̍ o̍ pīɔ̍mndo̍ ni᷄ŋ ndo̍. O̍ 
ko̍ŋ, mi̍ Mɛ̄lɛ̄ka̍ tūɛ̄ī pīɛ̄īlē ndɔ̄le̍ŋ, kāni̍ fu̍u̍le̍, le̍ mɛ̄ɛ̍ o̍ tu̍si̍ŋ Mɛ̍lɛ̄kā o̍ bā bɛ̄ŋgu̍ 
yɛ̍. 

8Mi̍ chē bɛ̍ɛ̍ mi̍ Chi̍i̍sū wa᷅ Po̍ Mɛ̄lɛ̄ka̍a̍ ni̍, kɛ̍ mbo̍ pɛ̄ɛ̄kū nyɛ̄ Mɛ̄lɛ̄ka̍ hɛ̄nāŋ ndo̍ 
tōsāā, sānāā ā nyɛ̄ nɛ̄īyāā o̍ ke̍e̍ku̍ lēni᷄ŋ ndo̍. 

9Mɛ̄ɛ̍ Chi̍i̍sū si̍ɛ̍ndi̍ wāli̍ ndɔ̄ɔ̍ lēbōl mbo̍ sīmnu᷄ŋ wa᷅nā pi̍ŋī wa᷅ŋndā le̍ fɛ̍ɛ̍ŋ ā fɛ̍ɛ̍ŋ 
ndo̍, ndā yɔ̍nūŋ ni̍ māā wāŋndā kpo̍u̍ ā to̍sā nyɛ᷅ o̍ di̍mūl ndā wo̍ wā. 

10Ndu̍yɛ̍, mi̍ Mɛ̄lɛ̄ka̍ sīīŋgūū ndu̍ māsā wānāā sōlīāā lāsa̍lāa̍ o̍ nɛ̄i̍ Mɛ̄kīsɛ̍dɛ̍kī wā 
māsā wānāā sōlīāā lāsa̍lāa̍ wo̍ chōo̍. 

Lā ma᷅l tīīnda᷄ŋ nyā nɔ ̄o̍ Chii̍s̍ū niŋ̍ ndo̍ le̍ 
11Sɔ̄ɔ̍ŋ chō tāu̍ ŋ̄ yā I̍ yi̍yāŋ le̍ nyā dīmūllo̍ ā sūɛ̍i̍ he̍ī o̍kɔ̄ɔ̄ wo̍ŋ. Kɛ̍ ndu̍yɛ̍, ō kēndū 
le̍ nyā mu̍ŋ tɛ̄ɛ̄sīāllo̍ mī lā sīnā mu̍ŋ lāpɛ̄ŋgu̍, kāni̍ fu̍u̍le̍, lā kēndū īsɔ̄ɔ̍ pɛ̍ɛ̍kū bɔ̄ɔ̍. 

12Lā fūūlu̍u̍ ni᷅ŋ bōōndi̍i̍ nyā bɛ̍ɛ̍ nyā nɔ̄ mī lā pɛ̄ɛ̄ku̍ ŋ̄wāŋ nde̍. Kɛ̍, yɔ̍ŋi̍ nyā āā 
si̍mnu̍ŋ wānāā pɛ̄ɛ̄kāā ŋ̄wāŋ yɛ̍, hāū ā hāū bɛ̍ɛ̍ sɔ̄ɔ̍ŋ tāse̍ŋ ndā pɛ̄ɛ̄kū wānāā 
sɛ̄nɛ̄īya̍ ā sūɛ̍i̍ Mɛ̄lɛ̄kɛ̍i̍ o̍kɔ̄ɔ̄ wo̍ŋ, mɛ̄ɛ̍ mā pɛ̄ɛ̄ku̍ wɔ̄ nyā mu̍ŋ kɛ᷅. Mɛ̄ɛ̍ chɛ̄lɛ̄kpi̍a̍a̍ 
le̍ndīa̍a̍ wā nu̍āā ā di᷅ nyɛ̍ dīāā yɔ̄ŋāā le̍ mɛ̄ɛ̍ mɛ̄ɛ̄yāŋ yɛ̍, le̍nde̍ ko̍ni̍ nyā chō wɔ̄ 
kɛ᷅ ni̍. 

13Wānā o̍ wānā wā wɔ̄ wɛ̄īyo̍ pɛ̍, mɛ̄ɛ̍ chɛ̄lɛ̄kpɛ̍ le̍ndōo̍ o̍ cho̍ wɔ̄ ni̍. Wānā wāā 
le̍nde̍ mɛ̄ɛ̍ ō nɔ̍ wɔ̍ tāāsi̍ o̍ si̍nā sūɛ̍i̍ cho̍ sākpō Mɛ̄lɛ̄ka̍ o̍ hɔ̄l le̍ tōsāā ve̍ le̍. 

14Kɛ̍ ndu̍yɛ̍, wānā cho̍ ni᷅ŋ ka̍a̍so̍ŋnɔ̍ wo̍, ndu̍ di̍ā nyɛ̍ dīāā yɔ̄ŋāā ho̍ō ni̍. Wānā 
wāā nu̍āā ndu̍, ndu̍ lo̍ mālūāā pīɛ̄īyo̍ hāāā mbo̍ sīnā yɛ̍ yi̍ɔ̍ɔ̍ sūɛ̍i̍ nāŋ le̍ tōsāā ve̍ 
tɛ̍ɛ̄ŋ, ā sūɛ̍i̍ ni̍ŋ le̍ tōsā le̍ ve̍. 

Hi̍būlūi̍ya̍ 6 

1Le̍lāŋ, lā ŋ̄ hīōūnu᷅ŋ ni᷅ŋ lāchī ā sɔ̄ɔ̍ŋ ŋ̄ka̍a̍so̍ŋndo̍ŋ pīɛ̄īyo̍ ā Ki̍li̍tī o̍kɔ̄ɔ̄. Ŋ̄ lo᷅ sɔ̄ɔ̍ŋ 
tāse̍ŋ ndā pɛ̄ɛ̄kū wānāā sɛ̄nɛ̄īya̍ wo̍ŋ pīɛ̄īyo̍ wɔ̄ kɛ᷅ le̍. Ō cho̍ lɛ̍ kūēē mī ŋ̄ tōl pɛ̄ɛ̄kū 
sɛ̄nɛ̄ī ā kāālā fo̍ndōlā chu̍ū nāā mālā le̍ lāŋ mālɔ̄ɔ̍ o̍kɔ̄ɔ̄ le̍, kɛ̄lɛ̄ŋgāā ā Mɛ̄lɛ̄ka̍ 
tīīnda᷄ŋndo̍ o̍kɔ̄ɔ̄ le̍, 

2kɛ̄lɛ̄ŋgāā ā pūlɔ̄ɔ̄lā wāŋndā sɔ̄lā le̍ sīmnɔ᷄ŋndo̍ wānāā sākpō Mɛ̄lɛ̄ka̍ o̍ hɔ̄l lāŋ te̍, 
kɛ̄lɛ̄ŋgāā ā wāŋndā bālāŋ hāndɔ̄ɔ̍ chōo̍ le̍ ndā sālāā dɔ̄wɔ̄ɔ̍ le̍, kɛ̄lɛ̄ŋgāā ā mɛ̄ɛ̍ 
Mɛ̄lɛ̄ka̍ chō wāŋndā mīŋgī yōōmū yɛ̍ le̍, kɛ̄lɛ̄ŋgāā ā mɛ̄ɛ̍ Mɛ̄lɛ̄ka̍ kīlūl ni̍ŋ wa᷅ŋndā 
yāmɛ̍i̍ fɛ̍ɛ̍ŋ fɛ̍ɛ̍ŋ nde̍ yɛ̍ le̍. 

3Le̍lāŋ, lā ŋ̄ hīōūnu᷅ŋ lāchī ā sɔ̄ɔ̍ŋ ŋ̄ka̍a̍so̍ŋndo̍ŋ tōsāā. Ŋ̄ nɔ̄lā mī ŋ̄ tōsā tē Mɛ̄lɛ̄ka̍ 
chɛ᷄l pɛ̍. 

4Kāni̍ fu̍u̍le̍, tē ō wā pɛ̍ mī wānāā cho̍ o̍ nyɛ̄ wāwo̍ŋ Mɛ̄lɛ̄ka̍a̍ ni᷄ŋ ndā ā fāŋāŋ o̍ 
nyɛ̄ wāwo̍ŋ ko̍ŋ ni᷄ŋ, mɛ̄ɛ̍ o̍ mɛ̄ɛ̍ che᷅le̍ŋ ve᷅ lɛ̍ mī wānā lo̍o̍ku̍ tōsā mī wānāā wāā 
le̍nde̍ ā māl yɔ̄ŋndā ndālā wɔ̍ɔ̍ŋndāŋ, mā mīīŋgu̍ o̍ nyɛ̄ wāwo̍ŋ Mɛ̄lɛ̄ka̍a̍ ni᷄ŋ te̍. 
Kāni̍ fo̍ndōle̍, ā sɔ̄lā nyɛ̄ wāwo̍ŋ Mɛ̄lɛ̄ka̍a̍. Ndu̍yɛ̍, tē ō wā māā yɔ̄ŋɔ̄ɔ̄ pɛ̍, ā tūūlā 
nyɛ̄ Mɛ̄lɛ̄ka̍ kē wa᷅ŋndā wo̍. Ndā bɛ̍ɛ̍ mi̍ Nyi̍nā Kāsīo̍o̍ tūāl ndā kɔ̄ɔ̄lī. 

5Mā sɔ̄lā sīna᷄ŋndo̍ mɛ̄ɛ̍ dīo̍m Mɛ̄lɛ̄ka̍a̍ na᷄ŋ yɛ̍. Ndu̍yɛ̍, mā sɔ̄lā sīna᷄ŋndo̍ ā kpāāyā 
wa᷅ ni̍ŋ bo̍o̍ndi̍i̍ Mɛ̄lɛ̄ka̍ kāndū ni̍ŋ wāā māsāā ŋ̄wāŋndā chīe̍e̍ cho̍o̍ ve̍. 

6Tē ō wā pɛ̍ mī wāŋndā chē ŋ̄ wāā nu̍āā kpo̍u̍, kɛ̍ o̍ ko̍ŋ ni̍ŋ fa̍ū mā ma᷄l nɛ̄i̍ 
Mɛ̄lɛ̄ka̍a̍ pɛ̍, mɛ̄ɛ̍ wānā o̍ wānā nɔ̍lā lɛ̍ ndā mūlī mā ma᷄l yɔ̄ŋndā ndālā wɔ̍ɔ̍ŋndāŋ 
te̍. Tē ō wā māā yɔ̄ŋɔ̄ɔ̄ pɛ̍, mɛ̄ɛ̍ wānāā wāā le̍ndi̍a̍a̍ ā chō māchūāā vɛ̄lɛ̄ Po̍ 
Mɛ̄lɛ̄ka̍a̍ mīŋgī bāŋɔ̄ɔ̍ o̍ yɔ̄m sīŋgāfīlāā chōo̍ sɛ̍nɛ̄ī, ndu̍yɛ̍, mā wā ndu̍ Si̍ɔ̍mbu̍la̍ŋ 
kīo̍o̍ wāŋndā o̍ hɔ̄l. 

7Ŋ̄ chūānu᷅ŋ ndɔ̄ he̍ī māā tāāmāsi̍. Tē ō wā pɛ̍ mī Mɛ̄lɛ̄ka̍ wā pīɔ̍ɔ̍ yɔ̄ŋgōo̍ o̍ 
lɛ̄ŋnde̍ŋ chōo̍ pɛ̍ŋgu̍ o̍ pɛ̄ŋgu̍, o̍ ko̍ŋ kɔ̍ɔ̍lī, mī tɔ̄lɔ̄ɔ̄la̍ŋ lā na᷄ŋ lēchōo̍, mbō lo̍ o̍ 
ko̍ŋ wānāā ndā to᷄l tɔ̄lɔ̄ɔ̄lā lāŋ ndā mā sɔ̄lā kɔ̄mndē kɛ̄ndɛ̄le̍ŋ o̍ lāŋ ni̍ŋ pɛ̍, sālāā 
Mɛ̄lɛ̄ka̍ dūāū lɛ᷅ŋndē wāā le̍nde̍ le̍ŋ ni̍. 

8Kɛ̍, tē lɛ̄ŋndē lēŋ lē lo̍ o̍ ko̍ŋ pɛ̍ mī yɔ̄ɔ̍ŋ vīl lēchōo̍ ā bīl fo̍ndōo̍ pɛ̍, mɛ̄ɛ̍ lē cho̍ 
lɛ᷅ŋnde̍ nɔ̍ tɔ̄nɔ̄ le̍. Lɛ̄ŋndē wāā le̍nde̍ le̍ŋ, Mɛ̄lɛ̄ka̍ kɔ̄ŋgɔ̍la̍ŋ le̍ le̍ŋ tɛ̄ɛ̄mbūūwo̍. Ō 
chō le̍ŋ lōmɔ̄ɔ̄ o̍ mɛ̄ɛ̄lu̍lāŋ. 

9Kɛ̍ ndu̍yɛ̍ chāāŋāā nīāā, mi̍ chē bɛ̍ɛ̍ mi̍ ŋ̄ po̍o̍nyīāā dīōmnda̍ŋ nda᷅ŋ nu̍a̍ā ni̍, kɛ̍, 
nya̍ nya̍ ŋ̄ nɔ̍ ki̍i̍sa᷄ŋ o̍ kīīsa᷄ŋ ā nyā le̍. Kāni̍ fo̍ndōle̍, ŋ̄ sīnā māā lā sīm ni̍ŋ o̍ nɛ̄ī 
kɛ̍ndɔ̄ɔ̍ chōo̍, ō nyā sɔ̄lā ni̍ŋ pi̍o̍ŋɔ̄ɔ̍ lēchōo̍ wo̍. 

10Mɛ̄lɛ̄ka̍ ndu̍ nɔ̍ la̍ka̍fā le̍. Ō pūɛ̄ɛ̄nu̍ŋ ā wāli̍ nyā tōsā wo̍ le̍. Ndu̍yɛ̍, ō pūɛ̄ɛ̄nu̍ŋ ā 
mɛ̄ɛ̍ nyā chɔ᷄m kāālā nyā nɔ̄ le̍ ndu̍ wo̍ yɛ̍ le̍. Kāni̍ fo̍ndōle̍, lā chɔ᷄m kāālāā ho̍ō 
sānāā ā mālā nyā mālā wānāā Mɛ̄lɛ̄ka̍a̍ wo̍. Ndu̍yɛ̍, lā chō wɔ̄ bɛ̍ɛ̍ ndā mālāā. 

11Nyɛ̄ nāā ŋ̄ lāndu̍ŋ kɔ̍l tāu̍ o̍ ndu̍ wo̍ cho̍ ni̍, māā nyā pi̍lɛ̍ŋ pi̍lɛ̍ŋ ndā ki̍nɛ̍i̍, māā 
lā lɛ̄ɛ̍ŋ kpe̍e̍kpe̍i̍ le̍ hīōūwɔ̄ɔ̍ lāchī hāāā mbō lo̍ o̍ ko̍ŋ, mī mɛ̄ɛ̄lu̍lāŋ lā fūūlu̍u̍. O̍ 
ko̍ŋ, nyɛ̄ nyā chō ho̍ō hɔ̄lte̍ŋ o̍ nɛ̄ī le̍ ndu̍ wo̍, mī lā sɔ̄lā ndu̍. 

12Ŋ̄ hɛ̄nāŋ mī lā sīmnu᷄ŋ wānāā sīɛ̄lɛ̍i̍ le̍. Nyɛ̄ nāā ŋ̄ hɛ̄nāŋ ndo̍ cho̍ ni̍, māā wānāā 
dɔ̍ū tīīnda᷄ŋ ndāā o̍ Mɛ̄lɛ̄ka̍ ni᷄ŋ, mā bīūnu᷄ŋ, ndu̍yɛ̍ o̍ he̍ī ni᷄ŋ mā sɔ̄lā nyɛ̄ Mɛ̄lɛ̄ka̍ 
chūe̍l ndā būŋgɛ̄i̍ yo̍ wā, lā chu̍ā ndā māā tāāmāsi̍ nyā. 

Nyɛ ̄Mɛl̄ɛk̄a̍ dīmī le̍ tōsāā wo̍, tōsāā o̍ to̍sā ndu̍ ni ̍
13Bōōndi̍i̍ Mɛ̄lɛ̄ka̍ wā būŋgɛ̄i̍ chūāā nāā E̍bīlāha᷅m chu̍ā ve̍, mbo̍ mēna᷄ŋ o̍ ndu̍ 
pi̍lā po̍, le̍ chɔ̄mndo̍ māā ō chō nyɛ̄ o̍ chu̍e̍l ndu̍ ko̍ŋ bu̍ŋgɛ̄i̍ yo̍ tōsā. Mɛ̄ɛ̍ mī 
Mɛ̄lɛ̄ka̍ ndu̍ o̍o̍ me̍nāŋ o̍ ndu̍ pi̍lā, kāni̍ fo̍ndōle̍, wānā o̍ wānā che᷅le̍ŋ cho̍ mbō 
hīōū ndu̍ kpāāyā le̍ mbō mēnāŋ o̍ ndu̍ le̍. 

14Mbo̍ dīmī āā, “I̍ chu̍ā būŋgɛ̄i̍ le̍ nu̍m sālāā dɔ̄wɔ̄ɔ̍. Ndu̍yɛ̍, mɛ̄ɛ̍ mī I̍ to̍sā mī 
wānāā fāŋgā ā fūlā o̍ yɛ̄yi̍i̍ nu̍mnde̍ ni᷄ŋ.” 

15Le̍ he̍ī, mi̍ E̍bīlāha᷅m hi̍a̍ū lāchī ā bīūwɔ᷄ŋndo̍ le̍ te̍le̍ŋ vi̍lɛ̄ī. O̍ ko̍ŋ mi̍ E̍bīlāha᷅m 
sɔ̍lā nyɛ̄ Mɛ̄lɛ̄ka̍ chūe̍l ndu̍ būŋgɛ̄i̍ yo̍. 

16Tē wāŋndo̍ wā mēna᷄ŋndo̍ pɛ̍, o̍ wānā hi̍o̍ū ndu̍ kpāāyā wo̍ o̍ me̍nāŋ ni̍. Le̍lāŋ, 
tē wāŋndo̍ mēnāŋ le̍nde̍ pɛ̍, mɛ̄ɛ̍ kɔ̍ɔ̍sɔ̍ che᷅le̍ŋ ve᷅ lɛ̍ le̍. 

17Mɛ̄lɛ̄ka̍ ndu̍ o̍o̍ hɛ̍nāŋ mī ndu̍ o̍o̍ chɔ̍m wānāā wā hūnɔ̄ɔ̄ nyɛ̄ o̍ chu̍ā būŋgɛ̄i̍ yo̍ 
sɔ̄lā wā wa̍la̍ŋ, māā nyɛ̄ o̍ kɛ̍ɛ̍si̍a̍a̍ le̍ tōsāā wo̍, ō fe̍ŋā ndu̍ lēchōo̍ le̍. Le̍ he̍ī, mi̍ 
Mɛ̄lɛ̄ka̍ mēna᷄ŋ māā ō chō ndu̍ tōsā kpe̍e̍kpe̍i̍. 

18Sɔ̄ɔ̍ŋ sālā tīɔ̍ɔ̍ŋndo̍ŋ mu᷅ŋ, būŋgɛ̄ī Mɛ̄lɛ̄ka̍ chūā ve̍, ā mēna᷄ŋ o̍ me̍nāŋ ndo̍, ŋ̄ 
fe̍ŋāŋ le̍cho̍o̍ le̍, ndu̍yɛ̍, ō tɛ̍ɛ̍mbūū di̍ōm ndɔ̄ɔ̍ ā mu̍ŋ o̍kɔ̄ɔ̄ kpo̍so̍ŋ te̍. O̍ he̍ī ni᷄ŋ, 
nāā ŋ̍ ku̍ɛ̄ nāā Mɛ̄lɛ̄ka̍ chūā le̍ mbō māndā nāā wā, sɔ̄ɔ̍ŋ sālā tīɔ̍ɔ̍ŋndo̍ŋ mu᷅ŋ ŋ̄ nɔ̄ 
mī ŋ̄ dɛ̄ɛ̄ni̍a̍a̍ nāā kɔ̄lta̍ŋ le̍ sīsi̍lāŋ yi̍ ā hɔ̄lte̍ŋ wāā o̍ nɛ̄ī le̍ nyɛ̄ Mɛ̄lɛ̄ka̍ kɛ̄si̍ nāā 
lāchī wo̍. 

19Ndu̍yɛ̍, nyɛ̄ nāā ŋ̄ chō ko̍ŋ hɔ᷅lte̍ŋ o̍ nɛ̄ī le̍ ndu̍ wo̍, ndu̍ bi̍ī nāā nyɛ̄ kɛ̄ndɛ̄ kpi̍ŋ 
ni̍, mī ŋ̄ hīōū lāchī ā wāā ā dīāllūŋ kālā. Ndu̍ ku̍ā ā nāā o̍ chīɛ̍i̍ Mɛ̄lɛ̄ka̍a̍ ni᷄ŋ ni̍, 
mbō hīōū ā nāā o̍ kōlā bɛ̍ndū kōŋ lēkɔ̍ɔ̍lī nāā Mɛ̄lɛ̄ka̍ chūā. 

20Chi̍i̍sū pi̍lā lu̍ɛ̍ī ni᷅ŋ ndo̍ŋ nāā lāchī le̍ mbō si᷄m sɔ̍ŋgɔ̍ nāā. Kāni̍ fo̍ndōle̍, ndu̍ 
si̍mnu᷄ŋ ma᷅sā wānāā sōlīāā lāsa̍lāa̍ le̍ fɛ̍ɛ̍ŋ ā fɛ̍ɛ̍ŋ o̍ nɛ̄i̍ Mɛ̄kīsɛ̍dɛ̍kī wā māsā 
wānāā sōlīāā lāsa̍lāa̍ wo̍ chōo̍ ni̍. 

Hi̍būlūi̍ya̍ 7 

Māsā wānāā sōlīāā lāsa̍lāa̍ Mɛk̄īsɛd̍ɛk̍ī 
1Mɛ̄kīsɛ̍dɛ̍kī wo̍ ho̍ō, ndu̍ wā sīndɛ̄ māsā bɛ̍ndōo̍ Sālɛ̄m chi̍e̍e̍ ni̍. Mɛ̄lɛ̄ka̍ 
Kpu̍lu̍ŋgūma̍ Bɛ̄ndōo̍ o̍ hi̍o̍ū nyɛ̄ o̍ nyɛ̄ fe̍e̍ wo̍, wāna̍ so̍lī sa̍lāa̍ o̍ ndu̍ lo̍ wo̍ o̍ wā 
ni̍. Mi̍ ī yɔ̄nu᷄ŋ bo̍o̍ndi̍i̍ pi᷅lɛ̍, E̍bīlāha᷅m wā chɔ̄nɔ᷄ŋndo̍ nāā ndā wā o̍ chɔ̄ūwo̍ mā 

dīū māsāā bɛ̍ndūāā tāu̍ wā. O̍ mīīŋgū ndā wā wo̍, mi̍ Mɛ̄kīsɛ̍dɛ̍kī ko̍māl 
E̍bīlāha᷅m mbo̍ dūāū ndu̍ sālā. 

2Nyɛ̄ o̍ nyɛ̄ E̍bīlāha᷅m bi̍ī o̍ chɔ̄ūwo̍, mbo̍ kē Mɛ̄kīsɛ̍dɛ̍kī lā pīlɛ̍ŋnda̍ŋ o̍ tɔ̍ o̍ tɔ̍ 
cho̍o̍. Mɛ̄kīsɛ̍dɛ̍kīla̍ŋ tɛ̄ɛ̄sīāā ndɔ̄ɔ̍ ō tāso̍o̍ cho̍ ni̍, māsā cho̍ sākpō Mɛ̄lɛ̄ka̍ o̍ hɔ̄l 
lo̍. Ndu̍yɛ̍, dīōlā ndā vēēlū vɛ̍lɛ̄ ndu̍ lāŋ āā Māsāā le̍ Sālɛ̄m, ko̍ŋ cho̍ ni̍, māsā ke᷅ 
wa᷅ŋndā kɔ̄l nyūlōo̍ wo̍. 

3Wānā o̍ wānā si̍nā Mɛ̍līki̍sādɛ̄ɛ̄ fi̍nyā ndɔ̍ kɛ̄lɛ̄ŋgāā kālā ndɔ̄ le̍, kɛ̄lɛ̄ŋgāā mī 
wānā si̍nā ā fi̍nyāā ndūāā māmā o̍kɔ̄ɔ̄. Wānā si̍nā bo̍o̍ndi̍i̍ ndā vēlū ndu̍ le̍, wānā 
si̍nā bo̍o̍ndi̍i̍ o̍ vi᷅ le̍. Ō chō māchūāā mɛ̄ɛ̍ Po̍ Mɛ̄lɛ̄ka̍a̍ chō yɛ̍. Kāni̍ fu̍u̍le̍, wānā 
so̍līāā lāsa̍lāa̍ o̍ cho̍ le̍ fɛ̍ɛ̍ŋ ā fɛ̍ɛ̍ŋ ni̍. 

4Lā yīyāŋ ndɔ̍ ā mɛ̄ɛ̍ Mɛ̄kīsɛ̍dɛ̍kī wā wānā bɛ̍ndū yɛ̍. Mi̍ E̍bīlāha᷅m o̍ wā fi̍nyā 
māmā bɛ̄ndōo̍ le̍ wāŋndā I̍sɔ̄lūɛ̄ī yo̍, ō sōlī kē lēbo̍llo̍ o̍ nyɛ̄m o̍ bi̍u̍ o̍ chɔ̄ūwo̍ wo̍ŋ 
chōo̍ mbo̍ kē ndu̍. 

5Ī chō ī dīmīa̍ŋ o̍ sāwālā Mɛ̄lɛ̄ka̍ ke̍ Mūu̍sē lāŋ ni᷄ŋ māā, wānāā fu̍lā o̍ pūlāle̍ 
Li̍vāīle̍ŋ chōo̍ ki̍nɛ̍i̍ mā wā wānāā sōlīāā lāsa̍lāa̍ wā, māā ā nɔ̄ mā bīī kē lēbōllo̍ 
wāŋndā I̍sɔ̄lūɛ̄ī o̍ bā, o̍ nyɛ̄ o̍ nyɛ̄ ni᷄ŋ ndā sɔ̄lā. Ke̍ŋ chɔ̍m māchɔ̄māā ni̍ māā, 
wānāā sōlīāā lāsa̍lāa̍ ha̍ā, māā wānāā ndāā ndā fūlā o̍ pūlāle̍ E̍bīlāha᷅mnde̍ŋ chōo̍ 
wā, ndā chō kē lēbōllo̍ bīyɔ̄ɔ̍ o̍ bā ni̍. 

6Kɛ̍, Mɛ̄kīsɛ̍dɛ̍kī ndu̍ ndu̍, mi̍ chē bɛ̍ɛ̍ ō fūlā o̍ pūlāle̍ Li̍vāīle̍ŋ chōo̍ le̍ ni̍, kɛ̍ mbo̍ 
bīī E̍bīlāha᷅m kē lēbōllo̍ o̍ bā. Ndu̍yɛ̍, mi̍ Mɛ̄kīsɛ̍dɛ̍kī du̍a̍ū E̍bīlāha᷅m sālā, 
E̍bīlāha᷅m ō Mɛ̄lɛ̄ka̍ chūe̍l būŋga᷄ŋ ndo̍. 

7Wānā o̍ wānā si̍nā māā wānā du̍a̍ū ho̍ō wāŋndo̍ sālā wo̍, ndu̍ hi̍o̍ū ā wānā o̍ 
du̍a̍ū ko̍ŋ sālā wo̍. 

8Wānāā so̍li̍ kāŋ sālāā, mā fu̍lā o̍ pūlāle̍ Li̍vāīle̍ŋ chōo̍ mā bīī kē lēbōllo̍ wāŋndā 
o̍ bā wā, ndā kpo̍u̍, wāŋndā chīe̍e̍ya̍ ā nɔ̍ mā vī wā ndā chō ni̍. Kɛ̍, Mɛ̄kīsɛ̍dɛ̍kī o̍ 
bi̍ī ke᷅ lēbōllo̍ E̍bīlāha᷅m o̍ bā wo̍ ndu̍ ndu̍, mɛ̄ɛ̍ Yāu̍ Mɛ̄lɛ̄ka̍a̍ dīmu̍l nāā yɛ̍, ō vi̍ le̍. 

9Tē ō wā māā yɔ̄ŋɔ̄ɔ̄ pɛ̍, mɛ̄ɛ̍ ŋ̄ nɔ̄lā mī ŋ̄ dīmi̍ māā bōōndi̍i̍ E̍bīlāha᷅m ke̍ 
Mɛ̄kīsɛ̍dɛ̍kī kē lēbōllo̍ ve̍, māā Li̍vāī, ō chūāūwāā ndūāā māmāā ā chō ha̍ā kē 
lēbōllo̍ bīyɔ̄ɔ̍ wāŋndā o̍ lābā wo̍, mɛ̄ɛ̍ ndu̍ bɛ̍ɛ̍ ō yɔ̄ŋgu̍ ke᷅ lēbōl ko̍ŋ. 

10Mi̍ chē bɛ̍ɛ̍ māā bōōndi̍i̍ Mɛ̄kīsɛ̍dɛ̍kī ko̍māl ke̍ŋ E̍bīlāha᷅m nde̍, Li̍vāī ndu̍ o̍o̍ 
vi̍lu̍ŋ ndɔ̍ le̍ ni̍, kɛ̍, ŋ̄ nɔ̄lā mī ŋ̄ dīmi̍ māā ō wā ni᷅ŋ E̍bīlāha᷅m o̍ īpūlu̍. 

11Wānāā sōlīāā lāsa̍lāa̍ ha̍ā, ā fu̍lā ha̍ā o̍ pūlāle̍ Li̍vāīle̍ŋ chōo̍ wā, ā wā māwāā 
wa̍llo̍ o̍ nɛ̄ī pi᷅lɔ̍ɔ̍ chōo̍ ā sāwālā Mɛ̄lɛ̄ka̍ ke̍ Mūu̍sē lāŋ. Kɛ̍, wāli̍ ndā tōsā wo̍ ō nɔ̄lā 
mbō chīi̍ wāli̍ Mɛ̄lɛ̄ka̍ kɛ̄ɛ̄si̍a̍a̍ wo̍ le̍. Kāni̍ fo̍ndōle̍, tē ndu̍ o̍o̍ nɔ̍lā ndu̍ chīī pɛ̍, 
mɛ̄ɛ̍ sābū chēle̍ŋ ndu̍ o̍o̍ ve᷅ lɛ̍ le̍ wānā so̍līāā lāsa̍lāa̍ ō chēle̍ŋ hūnɔ̄ɔ̍ o̍ nɛ̄i̍ 
Mɛ̄kīsɛ̍dɛ̍kī wo̍ chōo̍ te̍ŋge̍ŋ, o̍ nɛ̄i̍ E̍lɔ̄ŋndo̍ kɔ̄ɔ̄lī le̍. 

12Wānāā sōlīāā lāsa̍lāa̍, tē Mɛ̄lɛ̄ka̍ lo̍ o̍ ko̍ŋ mbō māŋgālā nɛ̄i̍ ndā tōsā wa̍llo̍ chōo̍ 
wo̍ pɛ̍, mɛ̄ɛ̍ sāwālā lāŋ bɛ̍ɛ̍ mɛ̄ɛ̍ mī lā māŋgālāŋ. 

13Wānā nāā ŋ̄ chō sɔ̄ɔ̍ŋ mu᷅ŋ dīmīo̍o̍ ā ndu̍ o̍kɔ̄ɔ̄ wo̍, ndu̍ ndu̍ kāa̍le̍ o̍ fu̍la̍ chōo̍ 
le̍ŋ lē chō yɛ̍ ā Li̍vāī. Kāa̍le̍ o̍ fu̍lā chōo̍ le̍ŋ, ō pīlɛ̍ bɛ̍ɛ̍ ve̍ wānā so̍līāā lāsa̍lā le̍. 

14Ŋ̄ sīnā wa̍la̍ŋ māā o̍ kāa̍le̍ Chu̍dāle̍ŋ chōo̍ Māsānɔ̄ɔ̍ Mɛ̄lɛ̄ka̍ nāā fūlā ni̍. Ndu̍yɛ̍, 
bōōndi̍i̍ Mūu̍sē wā sūɛ̍i̍ ā wānāā sōlīāā lāsa̍lāa̍ ve̍, ō pe᷄l kāa̍le̍ Chu̍dāle̍ŋ lādīō le̍. 

Ŋ̄ nɔ ̄wānā so̍līāā sālāā ō chēle̍ŋ o̍ nɛī ̍Mɛk̄īsɛd̍ɛk̍ī wo̍ chōo̍ 
15Nyɛ̍ chɔ̍m sūɛ̍i̍ kālɛ̄i̍ wa̍la̍ŋ ndo̍ cho̍ ni̍ māā, wānā so̍līāā lāsa̍lāa̍ ō chēle̍ŋ, o̍ cho̍ 
māā Mɛ̄kīsɛ̍dɛ̍kī wo̍ ō hīŋ ŋ̄wāŋndā chīe̍e̍ tɛ̍ɛ̄ŋ. 

16Ndu̍ ndu̍ sīmnɔ᷄ŋ ndɔ̄ɔ̍ wānā so̍līāā lāsa̍lāa̍ ō ve̍ su̍ɛ̍i̍ yɔ̍nu̍ŋ ā sāwā māā mɛ̄ɛ̍ o̍ 
kāa̍le̍ wāā nu̍āā chōo̍ mbō fūlā le̍. Ō sīmnu᷄ŋ māsi̍mna᷄ŋ wānā so̍līāā lāsa̍lāa̍ sānāā 
o̍ kpāāyā cho̍ o̍ yōōmū fɛ̍ɛ̍ŋ ā fɛ̍ɛ̍ŋ o̍ nɔ̍ wo̍ ni᷄ŋ ndo̍. 

17Dīōmnda̍ŋ lā chō lā pōōnyīāā o̍ Yāu̍ Mɛ̄lɛ̄ka̍a̍ ni᷄ŋ ā ndu̍ o̍kɔ̄ɔ̄ āā, “Ā chō wā wānā 
so̍līāā lāsa̍lāa̍ le̍ fɛ̍ɛ̍ŋ ā fɛ̍ɛ̍ŋ, o̍ nɛ̄i̍ Mɛ̄kīsɛ̍dɛ̍kī wo̍ chōo̍.” 

18O̍ he̍ī ni᷄ŋ mi̍ Mɛ̄lɛ̄ka̍ kpēēŋā sāwālā tāse̍la̍ŋ īkɛ̄i̍. Kāni̍ fo̍ndōle̍, sāwālā lāŋ lā āā 
nɔ̍ kpāāyā le̍, ndu̍yɛ̍, lā āā nɔ̍lā mī lā āā mālā ŋ̄wāŋndā chīe̍e̍ le̍. 

19Sāwālā Mɛ̄lɛ̄ka̍ ke̍ lāŋ, Mūu̍sē lāŋ lā nɔ̄lā mī lā sīīŋgu̍u̍ wāŋndā mɛ̄ɛ̍ Mɛ̄lɛ̄ka̍ 
ndu̍ o̍o̍ hɛ̍nāŋ ndā mā wā yɛ̍ le̍. Kɛ̍ ndu̍yɛ̍, Mɛ̄lɛ̄ka̍ chūu̍ nāā nyɛ̄ o̍ hi̍o̍ū nāŋɔ̄ɔ̄ wo̍, 
ō nāā ŋ̄ nɔ̄lā mī ŋ̄ tīīndāŋ ndo̍. Kāni̍ fu̍u̍le̍, o̍ ndu̍ ni̍ŋ sānāā nāā ŋ̄ hūŋ nāā Mɛ̄lɛ̄ka̍ 
chūā ni̍. 

20Ndu̍yɛ̍ vɛ̍lɛ̄, Mɛ̄lɛ̄ka̍ mēnāŋ māā Chi̍i̍sū cho̍ wā wānā so̍līāā lāsa̍lāa̍ le̍ fɛ̍ɛ̍ŋ ā 
fɛ̍ɛ̍ŋ ni̍. Sīmnɔ᷄ŋ kāa̍le̍ Li̍vāīle̍ŋ lē sīmnu᷄ŋ wānāā sōlīāā lāsa̍lā wo̍, Mɛ̄lɛ̄ka̍ mēnāŋ 
te̍. 

21Kɛ̍ Chi̍i̍sū ndu̍ ndu̍, sīmnɔ᷄ŋ o̍ si̍mnu᷄ŋ wa᷅nā so̍līāā lāsa̍lā wo̍ mi̍ Mɛ̄lɛ̄ka̍ mēna᷄ŋ. 
Mbo̍ dīmī āā, “Yā Māsānɔ̄ɔ̍ Mɛ̍lɛ̄kā I̍ me̍nāŋ. Ndu̍yɛ̍, I̍ fe̍ŋā di̍ōm nūu̍ lēchōo̍ le̍. 
Nu᷄m cho̍ wānā so̍lī sālāā nāā yā chu̍ā le̍ fɛ̍ɛ̍ŋ ā fɛ̍ɛ̍ŋ ndo̍ ni̍.” 

22He̍ī chɔ̍m ni̍ māā kpe̍ma̍ Mɛ̄lɛ̄ka̍ yīi̍ ā nāā wo̍ māā Chi̍i̍sū cho̍ sūŋgbu̍le̍ŋ le̍ 
kpe̍ma̍ ko̍ŋ ni̍. Ndu̍yɛ̍ kpe̍ma̍ ko̍ŋ hi̍o̍ū nāŋɔ̄ɔ̄ ā kpe̍ma̍ tāso̍o̍. 

23Nyɛ̍ cho̍ vɛ̄lɛ̄ yɛ̍ o̍ sūɛ̍i̍ he̍ī ni᷄ŋ ndo̍ ndu̍ cho̍ ni̍ māā wānāā sōlīāā lāsa̍lāa̍ ā pīli̍āā 
nda̍ nda̍, ā wā tāu̍, kāni̍ fu̍u̍le̍, nda̍ nda̍ mā vī. O̍ wu᷅ yɛ̍ ko̍ ndu̍ hi̍ū lɛ̍ lāchī ā wa̍llo̍ 
le̍. 

24Kɛ̍, Chi̍i̍sū ndu̍ ndu̍ cho̍ yōōmū le̍ fɛ̍ɛ̍ŋ ā fɛ̍ɛ̍ŋ. Le̍ he̍ī, nāā si̍māā o̍ nɔ̍ māā wānā 
so̍līāā lāsa̍lā wo̍, wānā che᷅le̍ŋ chu̍ē fo̍ndāŋ ndɔ̄ɔ̍ le̍. 

25Le̍ sābū kōŋ, pɛ̄ŋgu̍ o̍ pɛ̄ŋgu̍ ō nɔ̄lā mbō pīŋi̍ wānāā hu᷅ŋ nāā Mɛ̄lɛ̄ka̍ chūā sānāā 
o̍ ndu̍ ni̍ŋ ndā. Kāni̍ fu̍u̍le̍, hāāā mbo̍ wā yōōmū le̍ fɛ̍ɛ̍ŋ ā fɛ̍ɛ̍ŋ, ō chō sūɛ̍i̍ le̍ nāā 
o̍ Mɛ̄lɛ̄ka̍ lo̍. 

26Le̍lāŋ, Chi̍i̍sū cho̍ māsā wānāā sōlīāā lāsa̍lāa̍ o̍ mālā nāā o̍ nɛ̄ī o̍ nɛ̄ī ni̍ŋ ndo̍ ni̍. 
Ndu̍ cho̍ wānā cho̍ le̍ Mɛ̄lɛ̄ka̍ wo̍ ni̍. Tɔ̍ɔ̍ya̍ŋ bɛ̍ɛ̍ cho̍ ndu̍ chōo̍ le̍, ndu̍yɛ̍, yɔ̄ŋ o̍ 
yɔ̄ŋ wɔ̄ɔ̍ŋ ō tōsā le̍. Mi̍ Mɛ̄lɛ̄ka̍ sōlī ndu̍ wānāā yɔ̄ŋ wɔ̄ɔ̍ŋndā tɛ̄ɛ̄ŋ po̍. Ndu̍yɛ̍, mi̍ 
Mɛ̄lɛ̄ka̍ hēl ā ndu̍ ɛ̄chɛ̍nɛ̄. 

27Māsāā wānāā sōlīāā lāsa̍lāa̍ wā ā pīli̍āā, nda̍ nda̍, le̍ lēpāla̍ o̍ lēpāla̍ sālālāŋ 
sōlīo̍o̍. Ndu̍yɛ̍, mɛ̄ɛ̍ mī ndā āā so̍li̍ sa̍lāa̍ le̍ ndā pi̍lā yɔ̄ŋndā ndālā wɔ̍ɔ̍ŋndāŋ, 
mālāŋ ndā āā so̍lī ni᷅ŋ le̍ yɔ̄ŋndā wɔ̄ɔ̍ŋndā wāŋndā ā tūāā. Kɛ̍, Chi̍i̍sū ndu̍ so̍li̍ 
sālālā wāā le̍nde̍ le̍. Le̍ pīlɛ̍ kpe̍ o̍ so̍li̍ sālāā ni̍. Ndu̍yɛ̍, mi̍ sālā kōŋ wā tūu̍le̍ŋ le̍ 
fɛ̍ɛ̍ŋ ā fɛ̍ɛ̍ŋ, ndu̍ yɔ̍nūŋ ni̍ māā sālā ndu̍ pi̍lā so̍li̍ŋ ndo̍. 

28Wāŋndā chīe̍e̍ya̍ ā nɔ̍ kpāāyā le̍ wā, ndu̍yɛ̍, mā tōsā bīōndɔ᷄ŋnda̍ŋ ndā, ndā 
sāwālā Mɛ̄lɛ̄ka̍ ke̍ Mūu̍sē lāŋ lā sīīŋgu̍u̍ māsāā wānāā sōlīāā lāsa̍lāa̍ wā ni̍. Kɛ̍, 
mēna᷄ŋ Mɛ̄lɛ̄ka̍a̍ o̍ mɛ̍ɛ̍lu̍ yɔ̄nɔ᷄ŋ o̍ sāwālā Mūu̍sēlāŋ kɔ̄ɔ̄lī wo̍, ndu̍ si̍i̍ŋgu̍u̍ Po̍ 
Mɛ̄lɛ̄ka̍a̍ māsā wānāā sōlīāā lāsa̍lāa̍ ni̍. Ndu̍ yɔ̍nūŋ ni̍ māā Po̍ ndɔ̄ɔ̍, o̍ chi̍i̍ wāli̍ 
Mɛ̄lɛ̄ka̍ kɛ̄ɛ̄si̍a̍a̍ wo̍ tōsā fa̍ū wo̍. 

Hi̍būlūi̍ya̍ 8 

Chii̍s̍ū cho̍ māsā wānāā sōlīāā lāsa̍lāa̍ ni ̍
1Sūɛ̍i̍ le̍bo̍lle̍ o̍ sūɛ̍i̍ he̍ī ni᷄ŋ ndi̍ cho̍ he̍ī ni̍. Māsā wānāā sōlīāā lāsa̍lāa̍ ō wāā nu̍āā, 
nāā ŋ̄ nɔ̄ ni̍. Ō chō īchāli̍ o̍ fo̍ndāŋ lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍a̍ chōo̍ ɛ̄chɛ̍nɛ̄. 

2Ndu̍ cho̍ māsā wānāā sōlīāā lāsa̍lāa̍ cho̍ wa̍llo̍ nāā Mɛ̄lɛ̄ka̍ chō wā wo̍ ni̍. Ndā 
yɔ̍nūŋ ni̍ māā o̍ Tɛ̍ndīi̍ Mɛ̄lɛ̄ka̍a̍ ni᷄ŋ, ō ndu̍ Māsānɔ̄ɔ̍ Mɛ̄lɛ̄ka̍ pi̍lā si̍mi̍ wo̍. Ō cho̍ 
wa᷅nā chi̍e̍e̍ le̍ si̍mi̍ ndu̍ le̍. 

3Māsāā wānāā sōlīāā lāsa̍lāa̍ o̍ Mɛ̄lɛ̄ka̍ lo̍ wā ki̍nɛ̍i̍, Mɛ̄lɛ̄ka̍ hɛ̍lī ndā ni̍ le̍ mā hīŋ 
ā nyɔ̄ɔ̍ŋ o̍ Mɛ̄lɛ̄ka̍ lo̍ ndu̍yɛ̍, mā sōli̍ sālālāŋ nāā ndu̍ chu̍ā le̍ wāŋndā. Le̍lāŋ, māsā 
wānāā sōlīāā lāsa̍lāa̍ ho̍ō, ndu̍ bɛ̍ɛ̍ mɛ̄ɛ̍ mī ndu̍ o̍o̍ hi᷅ŋ ā nyɛ̄ nāā Mɛ̄lɛ̄ka̍ chūā. 

4Tē Chi̍i̍sū ndu̍ o̍o̍ wā chi̍e̍ēŋ nānu᷄ŋ pɛ̍, ndu̍ o̍o̍ ve᷅ wa᷅nā so̍līāā lāsa̍lā le̍. Kāni̍ 
fo̍ndōle̍, wānāā sōlīāā lāsa̍lāa̍ chi̍e̍ēŋ nānu᷄ŋ ā yɔ̄ŋgū Mɛ̍lɛ̄kā nyɔ̄ɔ̍ŋ mɛ̄ɛ̍ sāwālā 
Mɛ̄lɛ̄ka̍la̍ŋ lā dīmi̍ yɛ̍ wā ndā chō ni̍. 

5Wa̍lta̍ wānāā sōlīāā lāsa̍lāa̍ ha̍ā ā wā lāŋ tōsāā lāŋ, tāāmāsi̍o̍o̍ ko̍ni̍ lā wā ni̍, 
kɛ̄lɛ̄ŋgāā wūndu̍le̍ sɔ̄ɔ̍ŋ cho̍ tōsa᷄ŋndo̍ ɛ̄chɛ̍nɛ̄ wo̍ŋ. Le̍nde̍ i̍ wā ā Mūu̍sē ni̍. 
Bōōndi̍i̍ o̍ bɛ̍ɛ̍ndi̍a̍ŋ le̍ Tɛ̍ndīi̍ Mɛ̄lɛ̄ka̍a̍ sīmīo̍o̍ ve̍, mi̍ Mɛ̄lɛ̄ka̍ dīmūl ndu̍ āā, 
“Māndāŋ ā mɛ̄ɛ̍ ŋ̄ sīmī ndu̍ yɛ̍. To̍sā nyɛ᷅ o̍ nyɛ̄ mɛ̄ɛ̍ yā I̍ tu̍u̍li̍a̍a̍ mi̍ chɔ᷅m nu̍m 
bōōndi̍i̍ ŋ̄ wā o̍ pēmbēi̍ chōo̍ ve̍ yɛ̍.” 

6Mɛ̄ɛ̍ o̍ he̍ī ni᷄ŋ, ŋ̄ nɔ̄lā mī ŋ̄ chē wa̍la̍ŋ māā wāli̍ Mɛ̄lɛ̄ka̍ ke̍ Chi̍i̍sū le̍ tōsāā wo̍, 
ndu̍ hi̍o̍ū wā wāli̍ kpe̍e̍kpe̍i̍ ā wāli̍ wānāā sōlīāā lāsa̍lāa̍ ā pīli̍āā ā tōsā wo̍. Le̍nde̍ 
ko̍ni̍ vɛ̍lɛ̄, kpe̍ma̍ o̍ to̍sā mbo̍ lūɛ̄ī Mɛ̄lɛ̄ka̍ tɛ̄ɛ̄ŋ ndā ŋ̄wāŋndā chīe̍e̍ wo̍, ndu̍ hi̍o̍ū 
wā kpe̍ma̍ kpe̍e̍kpe̍i̍. Kāni̍ fu̍u̍le̍, būŋgāŋ Mɛ̄lɛ̄ka̍ chu̍ā o̍ kpe̍ma̍a̍ ho̍ō ni᷄ŋ ndo̍ŋ, 
mu̍ŋ hi̍o̍ū wā būŋgāŋ kpe̍e̍kpe̍i̍. 

7Nyɛ̍ kpe̍ma̍ tāso̍o̍ ndu̍ o̍o̍ nɔ̍ le̍ tōsāā wo̍, ō nɔ̄lā ndu̍ tōsā le̍. Tē ndu̍ o̍o̍ nɔ̍lā ndu̍ 
tōsā pɛ̍, mɛ̄ɛ̍ sābū chēle̍ŋ ndu̍ o̍o̍ ve᷅ lɛ̍ le̍ kpe̍ma̍ sɛ̍nɛ̄ī yīī le̍. 

8Kɛ̍ dīōmndā Mɛ̄lɛ̄ka̍ dīmi̍ la᷅ŋ ndāŋ lā chɔ᷄m māā mi̍ Mɛ̄lɛ̄ka̍ būlī tīɔ̍ɔ̍ ā wānāā 
ndūāā. Mi̍ Māsānɔ̄ɔ̍ Mɛ̄lɛ̄ka̍ dīmī āā, “Bōōndi̍i̍ cho̍ hūnɔ̄ɔ̄ fūūlūū mī yi̍i̍ kpe̍ma̍ 
sɛ̄nɛ̄īyo̍ ā wāŋndā o̍ lɛ̄ŋndē I̍sɔ̄lūɛ̄īle̍ŋ ni᷄ŋ ā wāŋndā o̍ būŋgɛ̄ī Chu̍dāve̍ ni᷄ŋ. 

9Kpe̍ma̍ ko̍ŋ ndu̍ cho̍ wā yɛ̍, ā ō yā I̍ yi̍i̍ nāā fi̍nyāā ndāā māmāā bōōndi̍i̍ yā pi̍lā 
lo̍ ndā māndā mi̍ so̍lī ndā o̍ lɛ̄ŋndē I̍chi̍pīle̍ŋ ni᷄ŋ nde̍. Kpe̍ma̍ nāā ŋ̄ yīi̍ ko̍ŋ nāā 
ndāā wo̍, ā lo̍ le̍cho̍o̍ le̍. Le̍ he̍ī, mi̍ ma᷅l ndā. 

10Tē bōōndi̍i̍ fu̍u̍lu̍u̍ pɛ̍, kpe̍ma̍ yā I̍ cho̍ yīī lātūlu̍ ā wāŋndā I̍sɔ̄lūɛ̄ī yo̍, ndu̍ cho̍ 
ho̍ō ni̍. I̍ cho̍ tōsā mā sīnā sāwālā nīlāŋ, ndu̍yɛ̍, mī to̍sā mā kɛ̄si̍ŋ ndāŋ o̍ lākɔ̄l. I̍ 
cho̍ wā Mɛ̄lɛ̄ka̍ ndā, ndā bɛ̍ɛ̍ mā wā wānāā nī. 

11Wānā pɛ̍ɛ̍kū lɛ̍ ni̍ŋ wānā o̍ wānā māā ō to᷄l nɛ̍i̍ Māsānɔ̄ɔ̍ Mɛ̄lɛ̄ka̍a̍ kɔ̄ɔ̄lī le̍, 

ō wā wa᷅nā ndā fūlā lɛ̄ŋndē pīlɛ̍ le̍ŋ kɛ̄lɛ̄ŋgāā kāa̍le̍ pi᷅lɛ̍ le̍ŋ ndo̍ ni̍. Wāŋndā kpo̍u̍ 
ā tūāl ni̍ŋ nɛ̍i̍ nūu̍ kɔ̄ɔ̄lī, wānā pɔ̍mbɔ̄ ni̍, wānā bɛ̍ndū ni̍. 

12I̍ cho̍ ndā mālɔ̄ɔ̄ le̍ yɔ̄ŋndā ndālā wɔ̄ɔ̍ŋndāŋ, ndu̍yɛ̍, mī pu̍ɛ̍ɛ̍nu᷄ŋ ā nyɛ̄ o̍ nyɛ̄ 
wɔ̄ɔ̍ŋ ndā tōsā.” 

13Tē Mɛ̄lɛ̄ka̍ sōō yɛ̄ pɛ̍ ā kpe̍ma̍ sɛ̍nɛ̄ī yīīyo̍ o̍kɔ̄ɔ̍, mɛ̄ɛ̍ ō tāso̍o̍ ndu̍ ō sīīŋgu̍u̍ ni᷅ŋ 
ko̍ŋ nyɛ̍ pāāndū. Ndu̍yɛ̍, nāā pi̍lā ŋ̄ sīnā māā tē nyɔ̄ɔ̍ sīmnu᷄ŋ o̍ pāāndū ndu̍yɛ̍, 
mbō sīɔ̍ŋ pɛ̍, mɛ̄ɛ̍ ō chūū bɛ̄ɛ̄. 

Hi̍būlūi̍ya̍ 9 

Nɛī ̍cho̍ nɛī̄ kpe̍e̍kpe̍iy̍o̍ le̍ Mɛl̄ɛk̄a̍ pīɛī̄yo̍ wo̍ 
1Bōōndi̍i̍ Mɛ̄lɛ̄ka̍ yīi̍ kpe̍ma̍ tāso̍o̍ ndā wānāā ndūāā sīndɛ̄ ve̍, mbo̍ dūāū sāwālāŋ 
ā mɛ̄ɛ̍ ndā āā pi̍ɛ̍ī ndu̍ yɛ̍. O̍ ko̍ŋ kɔ̍ɔ̍lī, mi̍ wāŋndā chīe̍e̍ya̍ ā tōōsīāā fo̍ndāa̍ o̍ 
chi̍e̍ēŋndo̍ ho̍ō chōo̍ nāā ndā āā pi̍ɛ̍ī Mɛ̍lɛ̄kā wā māā tɛ̍ndīi̍. 

2Tɛ̍ndīi̍ ndā tōōsi̍āā ko̍ŋ ndo̍, ō wā ō kīālāā tɛ̄ɛ̄ŋ sālā tīɔ̍ɔ̍ŋ. Ndā āā ve̍e̍lū fo̍nda᷄ŋ 
tāse̍ wānā āā lu̍ɛ̍ī yo̍ āā, Fo̍ndāŋ Kāsīo̍o̍. Lo̍ŋ ndā āā kɛ̍sī nyɔ̍ɔ̍ŋ ŋ̄ pūm ni̍, nyɛ̄ 
kɛ̄sīāā lālāmbūi̍yo̍ ni̍, ā ti̍bīi̍yo̍, ā bēe̍dīi̍ ndā yɔ̄ŋgū nāā Mɛ̄lɛ̄ka̍ chūā wo̍ ō kɛ̄sīāā 
lēchōo̍. 

3Wānā āā chɛ̍ŋ pɛ̍ o̍ fo̍ndāŋ kōŋ, ā hīŋ o̍ kōlā bɛ̍ndu̍ ke̍lū fo̍ndāŋndā tīɔ̍ɔ̍ŋnda̍ŋ 
tɛ̄ɛ̄ŋ ndo̍. Wānā āā hi̍o̍ū kōlā ko̍ŋ pɛ̍ ā lūɛ̄ī o̍ chīɛ̄ī dīi̍ŋ ndɔ̄ɔ̍. Ndā āā ve̍e̍lū ndu̍ āā, 
fo̍ndāŋ Kāsi̍ hi̍o̍ū kpo̍u̍ wo̍. 

4O̍ chīɛ̄ī kōŋ ni᷄ŋ māāŋndo̍ wā ni̍, ō tōōsīāā ā ko̍o̍līi̍yo̍ŋ. Lēchōo̍ ndā āā lu̍ām nyɛ᷅m 
chūŋ kɛ̄ndɔ᷄ŋ ni̍. Lo̍ŋ ko̍ni̍ ndā āā kɛ̍sī vɛ̍lɛ̄ Kɔ̍fu̍ ni̍. Kɔ̍fū kālāā bɛ̍ɛ̍ lēni᷄ŋ ā o̍ kɔ̄ɔ̍, 
ā ko̍o̍līi̍ye̍ o̍ wā ō tōōsīāā ni̍. Lēni᷄ŋ ndā āā kɛ̍sī vɛ̍lɛ̄ kpɛ̍ɛ̍nɛ̍i̍ pu̍m ni̍. A̍ ko̍o̍līi̍ye̍ 
ndā āā chɔ̄ū ndi̍ ni̍. Nyɛ̄ dīāā Mɛ̄lɛ̄ka̍ ndu̍ o̍o̍ ke᷅ wānāā ndūāā sīndɛ̄ wo̍ dīōla̍ŋ āā 
mānā, ō ti᷄ŋ wā o̍ kpɛ̍ɛ̍nɛ̍i̍ ke̍ŋ ni᷄ŋ ni̍. Tīnda̍ E̍lɔ̄ŋndo̍ sīndɛ̄, ō ndu̍ o̍o̍ nɔ̍ pūīyo̍ wo̍ 

ni̍, ā pōūtā yɛ̍ndɛ̍la̍ ti̍ɔ̍ɔ̍ŋndā sāwālā Mɛ̄lɛ̄ka̍la̍ŋ lā wā lā pōōnyīāā lēchōo̍ lāŋ, o̍ 
kɔ̍fū kōŋ ni᷄ŋ lā wā ni̍. 

5Mā tūūlīāā nyāā kūmba᷅ŋāā pūm o̍ kɔ̍fōo̍ ho̍ō chōo̍. Nyāā ndā tūūli̍a̍a̍ kāŋ ndā ā 
wā māwāā tāāmāsi̍o̍o̍ le̍ chɔ̄mndo̍ māā Mɛ̄lɛ̄ka̍ chō o̍ fo̍ndāŋ kōŋ. Kūmba᷅ŋndā 
ndālāŋ lā wā lā pɛ̄ɛ̄ŋgāā o̍ fo̍ndāŋ Mɛ̄lɛ̄ka̍ māl ko̍ŋ wa᷅ŋndā le̍ yɔ̄ŋndā ndālā 
wɔ̍ɔ̍ŋndāŋ ndo̍. Kɛ̍ ndu̍yɛ̍, ō cho̍ wɔ̍ bo̍o̍nde̍i̍ he̍ī le̍ nāā ŋ̄ chīī yɔ̍ ni̍ŋ i̍sɔ̍ɔ̍ ā sɔ̄ɔ̍ŋ 
kāla᷄ŋ fa̍ū o̍kɔ̄ɔ̄ le̍. 

6Mɛ̄ɛ̍ nu̍āā ndā āā bɛ̍ɛ̍ndi̍āā fo̍ndāŋ kōŋ ni̍. O̍ chīɛ̄ī tāso̍o̍, wānāā sōlīāā lāsa̍lāa̍ 
ndā āā lu̍ɛ̍ī te̍le̍ŋ o̍ te̍le̍ŋ le̍ wāli̍ ndāā tōsāā ni̍. 

7Kɛ̍, chīɛ̄ī dīi̍ŋ ndɔ̄ kōŋ ndu̍ ndu̍, mɛ̄ɛ̍ māsā wānāā sōlīāā lāsa̍lāa̍ ndu̍ pīlɛ̍ kpe̍ mī 
ndu̍ o̍o̍ lūɛ̄ī lo̍ŋ. Lē pīlɛ̍ kpe̍ ndu̍ o̍o̍ lu̍ɛ̍ī lo̍ŋ o̍ wɔ̄sīo̍o̍ ni᷄ŋ ni̍. Ō wā lūɛ̄īyɔ̄ɔ̍ lo̍ŋ pɛ̍, 
mɛ̄ɛ̍ mbō chu̍ā kōo̍ma̍ chɔ̄lūa̍ŋ mbō kūɛ̄ ā māŋ le̍ yɔ̄ŋgōo̍ o̍ Mɛ̄lɛ̄ka̍ lo̍ māā sālā. 
Ō sōlī fɛ̍lɛ̍ŋ sālā kōŋ le̍ ndu̍ pi̍lā yɔ̄ŋndā ndɔ̄lā wɔ̍ɔ̍ŋndāŋ, o̍ ko̍ŋ kɔ̍ɔ̍lī, mbō sōli̍ le̍ 
yɔ̄ŋndā wɔ̄ɔ̍ŋndā wāŋndā chīe̍e̍ya̍ ā tōsā, kɛ̍ ā si̍nā māā yɔ̄ŋndā wɔ̄ɔ̍ŋ te̍ lāŋ. 

8Nyi̍nā Kāsīo̍o̍ chō nāā chɔ̄mndo̍ wa̍la̍ŋ o̍ sɔ̄ɔ̍ŋ mu᷅ŋ ni᷄ŋ māā, tē Tɛ̍ndīi̍ tāse̍ wānā 
chi̍o̍o̍ tōsā wo̍ chō wɔ̄ pɛ̍, mɛ̄ɛ̍ nɛ̄īyo̍ chō wɔ̄ ō kīndāā le̍ lūɛ̄īyɔ̄ɔ̍ o̍ Fo̍ndāŋ Kāsi̍ 
hi̍o̍ū kpo̍u̍ wo̍ ni᷄ŋ. 

9Tɛ̍ndɛ̄i̍yo̍ ho̍ō chō māchūāā māā tāāmāsi̍ le̍ nāā chɔ̄mndo̍ ā sɔ̄ɔ̍ŋ cho̍ mu᷅ŋ 
pɛ̄ŋgo̍o̍ ho̍ō wo̍ŋ, le̍ mī ŋ̄ sīnā mu̍ŋ pɛ̄ŋgu̍. Ō chɔ᷄m nāā māā wānā pi̍ɛ̍ī Mɛ̍lɛ̄kā 
wo̍, nyɛ̄m o̍ yɔ̍ŋgū o̍ Mɛ̄lɛ̄ka̍ lo̍ wo̍ŋ, ā sālālā o̍ so̍o̍lūū o̍ ndu̍ lo̍ lāŋ, māā nyɔ̄ɔ̍ŋ 
mu᷅ŋ ki̍nɛ̍i̍ ŋ̄ nɔ̍lā mī ŋ̄ sīīŋgu̍u̍ kɔ̄l ndɔ̄ɔ̍ mbō wā mɛ̄ɛ̍ Mɛ̄lɛ̄ka̍ hɛ̄nāŋ yɛ̍ le̍. 

10Sābū ko᷄ŋ cho̍ ni̍ māā, sɔ̄ɔ̍ŋ mu᷅ŋ mu̍ŋ ŋ̄ nɔ̍lā wa̍nā kɔ᷅llo̍ māŋgālā le̍. Kāni̍ fu̍u̍le̍, 
ā sāwālā yɔ̍ŋāāla̍ŋ nda᷅ŋ o̍kɔ̄ɔ̄ ko̍ni̍ ŋ̍ cho̍ ni̍, sāwālāŋ ā nyɛ̄m wāŋndo̍ nɔ̄ mbō dē 
wo̍ŋ, ā nyɛ̄m o̍ nɔ̍ mbō ko᷄l lo̍ŋ, ā sāwālāŋ ā pūlɔ̄ɔ̄lā yɛ̍ yɛ̍la̍ŋ o̍kɔ̄ɔ̄ le̍ sīmnɔ᷄ŋndo̍ 
wānā di̍a̍ndāā. Sāwālāŋ nda᷅ŋ ki̍nɛ̍i̍, lā chō māchūāā le̍ mbō lo̍ o̍ ko̍ŋ ko̍ni̍ mī 
bōōndi̍i̍ Mɛ̄lɛ̄ka̍ chō nyɛ̄ o̍ nyɛ̄ fe̍e̍ si̍i̍ŋgūū ō sɛ̄nɛ̄ī ndu̍yɛ̍, mī nyɛ̄ o̍ nyɛ̄ wā yɛ̍ ve̍, 
mī ī fūūlu̍u̍. 

11Kɛ̍ ndu̍yɛ̍, Ki̍li̍tī chi̍i̍ ni᷅ŋ hūnɔ̄ɔ̄ māā māsā wānāā sōlīāā lāsa̍lāa̍. Ndu̍ hi᷅ŋ ā sɔ̄ɔ̍ŋ 
dɛ̍nɛ̍ kɛ̍ndɛ᷄ŋ chi̍i̍ ni᷅ŋ mu᷅ŋ yɔ̄nɔ᷄ŋ nāa̍ na̍a̍ chūā wo̍ŋ ni̍. Ndu̍yɛ̍, wāli̍ o̍ to̍sā māā 
māsā wānāā sōlīāā lāsa̍lāa̍ wo̍, ō tōsā ndu̍ mātōsāā o̍ tɛ̍ndīi̍yo̍ o̍ hi̍o̍ū ho̍ō chi̍e̍ēŋ 
nānu᷄ŋ ndo̍. Ndu̍yɛ̍, ndu̍ hi̍o̍ū bɛ̄ndā. Tɛ̍ndīi̍ ko̍ŋ ndu̍, ō cho̍ to̍sā wānā chīe̍e̍ le̍. 
Ko̍ŋ cho̍ ni̍, ō cho̍ nyɛ᷅ wāā chi̍e̍ēŋ nānu᷄ŋ te̍. 

12Ndu̍yɛ̍, Fo̍ndāŋ Kāsi̍ hi̍o̍ū kpo̍u̍ wo̍, lē pīlɛ̍ kpe̍e̍le̍ Ki̍li̍tī lu̍ɛ̍ī lēni᷄ŋ ni̍. Ndu̍yɛ̍, 
kɔ̄lā o̍ ku̍ɛ̄ lāŋ, ō cho̍ ā kōo̍ma̍ lāchūīŋ, kɛ̄lɛ̄ŋgāā kōo̍ma̍ nāūwāā fɔ̍ŋndɔ̍ le̍ o̍ ku̍ɛ̄ 
le̍ sālāā sōlīo̍o̍ le̍. A̍ kōo̍ma̍ ndɔ̄ma̍ ndu̍ pi̍lāŋ o̍ ku̍ɛ̄ ni̍ mbo̍ bāŋā nāā le̍ fɛ̍ɛ̍ŋ ā fɛ̍ɛ̍ŋ 
o̍ yɔ̄ŋndā wɔ̄ɔ̍ŋndā nāā ŋ̄ tōsā lāŋ ni᷄ŋ. 

13O̍ pāāndōo̍ ni᷄ŋ, kōo̍ma̍ chūīŋnda̍ŋ, ā kōo̍ma̍ nāūwa̍ŋ, ā pūltā nāūwāā fɔ̍ŋndu̍a̍a̍ 
ndā lūām māā sālā o̍ Mɛ̄lɛ̄ka̍ lo̍ wā, mu̍ŋ wānāā sōlīāā lāsa̍lāa̍ ndā āā fāsāŋīāā 
wa᷅ŋndā chōo̍ ā cho̍ ā nɔ̄ɔ̄lɛ̍i̍ Mɛ̍lɛ̄kā o̍ hɔ̄l lā ni̍, le̍ mā sīmnu᷄ŋ ā di̍a̍ndāā. 

14Nāā kōo̍ma̍ chɔ̄lūa̍ŋ mā āā nɔ̍ wɔ̄ kpāāyāā le̍ wāŋndā sīīŋgūūwo̍ wānāā 
dīāndāā Mɛ̄lɛ̄ka̍ o̍ hɔ̄l, kōo̍ma̍ Ki̍li̍tīa̍ŋ yɛ̄? Māŋ mā hi̍o̍ū bɛ̍ɛ̍ kpāāyā po̍lo̍ŋ le̍ nāā 
dīndīo̍o̍. Mi̍ Ki̍li̍tī chu̍ā dīāllūŋ ndɔ̄ɔ̍ŋ ndu̍ pi̍lāŋ, ŋ̍ nɔ̍ yɔ᷅ŋ o̍ yɔ̄ŋ wɔ̄ɔ̍ŋ te̍ wo̍ŋ, mbo̍ 
sōli᷄ŋ sālā o̍ Mɛ̄lɛ̄ka̍ lo̍ le̍ nāā. Ō tōsā he̍ī sānāā ā kpāāyā Nyi̍nā Mɛ̄lɛ̄ka̍a̍, o̍ cho̍ le̍ 
fɛ̍ɛ̍ŋ ā fɛ̍ɛ̍ŋ ndo̍. Mɛ̄ɛ̍ kōo̍ma̍ ndɔ̄ma̍ māŋ, mā di̍ndī kɔ᷅ltā nāālāŋ ni̍ ŋ̄ to̍sā lɛ̍ yɔ̄ŋ 
wɔ̄ɔ̍ŋ mī ŋ̄ sɔ̄lā pīɔ̍mndo̍ le̍, kɛ̍ mī ŋ̄ sāāŋgi̍a̍l ni᷅ŋ Mɛ̄lɛ̄ka̍ cho̍ yōōmū wo̍. 

15Le̍ sābōo̍ ho̍ō, Ki̍li̍ti̍ cho̍ wānā to̍sā mi̍ kpe̍ma̍ sɛ̍nɛ̄īyo̍ lūɛ̄ī Mɛ̄lɛ̄ka̍ tɛ̄ɛ̄ŋ ndā 
ŋ̄wāŋndā chīe̍e̍ wo̍ ni̍. Ō tōsā he̍ī le̍ mī wānāā Mɛ̄lɛ̄ka̍ vēēlu̍ le̍ wāā wānāā ndɔ̄ 
wā māā mī Mɛ̄lɛ̄ka̍ dɔ̄ū ndā sālā le̍ fɛ̍ɛ̍ŋ ā fɛ̍ɛ̍ŋ, mɛ̄ɛ̍ o̍ chu̍ā būŋgɛ̄i̍ yɛ̍. Pīɔ̍m Chi̍i̍sū 
sɔ̍lā wo̍, ndu̍ to̍sā ā sābū ni̍ mi̍ ke̍ŋ i̍ yɔ̄nu᷄ŋ. Pīɔ̍m ndɔ̄ɔ̍ cho̍ wāŋndā bāŋā o̍ 
yɔ̄ŋndā wɔ̄ɔ̍ŋndā ndā tōsā ā bōōndi̍i̍ ndā wā o̍ kpe̍ma̍ tāso̍o̍ bɛ̄ŋgu̍ ve̍. 

16Kpe̍ma̍ Mɛ̄lɛ̄ka̍ yīi̍ ndā ŋ̄wāŋndā chīe̍e̍ wo̍ chō māchūāā, mɛ̄ɛ̍ wāŋndo̍ tōsā 
nu̍āā chɛ̄la᷅ŋndo̍ ndā wāŋndo̍ māā tē ō vī pɛ̍, wānā ko̍ŋ hu᷄ŋ lo̍ō nyɛ̄m ndɔ᷄ŋ yɛ̍. O̍ 
chɛ̄la᷅ŋ wāā nu̍āā ni᷄ŋ, lɔ̍ɔ̍ pā mī wānā o̍ chu̍e̍l ko̍ŋ bu̍ŋgɛ̄i̍ yo̍ ō sɔ̄lā nyɛ̄m mu᷅ŋ, 
mɛ̄ɛ̍ mī ī bīī tōnyā māā wānā ko̍ŋ vī. 

17Kɛ̍, tē ō chō wɔ̄ yōōmū pɛ̍, būŋgɛ̄ī o̍ chu̍ā ke̍ŋ nde̍, ī to̍sāŋ ndɔ̍ le̍. Kɛ̍, tē ō fūūlu̍u̍ 
ā ībōōndu̍ pɛ̍ mbō vī, mɛ̄ɛ̍ būŋgɛ̄ī o̍ chu̍ā ve̍ ī tōsa̍ŋ. 

18Le̍lāŋ i̍ wā ni̍ māā, mɛ̄ɛ̍ mī wāŋndā ndā āā di̍ī chɔ̄lūāā māā sālā mālāŋ kpe̍ma̍ 
tāse̍ ko̍ŋ sīmnūŋ su̍ɛ̍i̍ kpe̍e̍kpe̍i̍. 

19Bōōndi̍i̍ Mūu̍sē to̍mbo̍la̍l sīndɛ̄ wāŋndā sāwālā Mɛ̄lɛ̄ka̍ dīmi̍ māā ā chu̍ā lāŋ 
kpo̍u̍ ve̍, nyɛ̄ o̍ to̍sā wo̍ cho̍ ho̍ō ni̍. Mɛ̄ɛ̍ o̍ chi̍i̍, mbo̍ chūā kōo̍ma̍ nāū fɔ̍ŋndɔ̍ɔ̍, ā 
kōo̍ma̍ chūīŋnda̍ŋ mbo̍ mūūli̍āŋ ā mɛ̄ŋndāŋ. Mbo̍ chūā pēi̍ yɔ̄m pūm dīōla̍ŋ āā, 
ha̍sɔ̍pī ve̍, ā yīīŋīī sāā si̍a̍ŋɛ̄i̍, mbo̍ yīŋ o̍ kōo̍wa̍ŋ ni᷄ŋ. Mɛ̄ɛ̍ o̍ yi᷅ŋ, mbo̍ fāsāŋīāā o̍ 
yāu̍lā sāwālāŋ lā chō lā pōōnyīāā lāŋ chōo̍. O̍ ko̍ŋ kɔ̍ɔ̍lī, mbo̍ fāsāŋīāā vɛ̄lɛ̄ 
wāŋndā chīe̍e̍ya̍ fa̍ū. 

20Mɛ̄ɛ̍ o̍ wā māŋ fāsāŋīāā mbo̍ dīmī āā, “A̍ kōo̍wa̍ŋ ma᷅ŋ Mɛ̄lɛ̄ka̍ chō kpe̍ma̍ o̍ 
di̍mi̍ ho̍ō māā lā wā le̍bɛ̍ŋgu̍ wo̍ yīīyo̍ ni̍.” 

21Le̍nde̍ ko̍ni̍, mi̍ Mūu̍sē fāsāŋīāā vɛ̍lɛ̄ kōo̍wa̍ŋ o̍ Tɛ̍ndīi̍ Mɛ̄lɛ̄ka̍a̍. Mbo̍ fāsāŋīāā 
vɛ̄lɛ̄ o̍ wōlɔ̄ɔ̄lā ndā tōsā wa̍llo̍ ā lāŋ o̍ Mɛ̄lɛ̄ka̍ sōōlūūwo̍ ni᷄ŋ ndāŋ fa̍ū. 

22Ndu̍yɛ̍ māā lēkɛ̍ndɛ̄ī, mɛ̄ɛ̍ sāwālā Mɛ̄lɛ̄ka̍ ke̍ Mūu̍sē lāŋ lā dīmi̍ yɛ̍, nyɔ̄ɔ̍ŋ ŋ̄ 
fāŋgā fa̍ŋgā mɛ̄ɛ̍ ā kōo̍wa̍ŋ mālāŋ ŋ̍ di̍a̍ndū Mɛ̍lɛ̄kā o̍ hɔ̄l. Ndu̍yɛ̍, le̍ mī wāŋndo̍ 
sɔ̄lā mālɔ̄ɔ̍ le̍ yɔ̄ŋ wɔ̄ɔ̍ŋ o̍ to̍sā wo̍, mɛ̄ɛ̍ mī kōo̍wa̍ŋ mā tālā māā sālā 

Sālā Chii̍s̍ū so̍liŋ̍ ndo̍ ndu̍ fāŋā yɔŋ̄ndā wɔɔ̄ŋ̍ndāŋ ni ̍
23Mɛ̄ɛ̍ mī kōo̍wa̍ŋ mā āā tālā māā sālā le̍ mī nyɔ̄ɔ̍ŋ mu᷅ŋ mu̍ŋ si̍mnu᷄ŋ ŋ̍ di̍a̍ndāā 
Mɛ̄lɛ̄ka̍ o̍ hɔ̄l, mu̍ŋ yɔ̍nūŋ ni̍ māā nyɛ᷄m cho̍ mu᷅ŋ vēla᷅ŋ nyɔ̄ɔ̍ŋ ɛ̄chɛ̍nɛ̄ wo̍ŋ. Nyɛ᷄m 

cho̍ mu᷅ŋ ɛ̄chɛ̍nɛ̄ wo̍ŋ, mɛ̄ɛ̍ sālā bɛ̍ndā mbo̍ hīāū ā sālā lāchɔ̄lōo̍ ho̍ō wo̍ mī ndu̍ 
o̍o̍ so̍li̍ŋ le̍ mu̍ŋ. 

24Mi̍ Ki̍li̍tī pi̍lā lu̍ɛ̍ī ɛ̄chɛ̍nɛ̄ di̍, le̍ mbō si᷄m Mɛ̄lɛ̄ka̍ o̍ hɔ̄l, le̍ mbō sōō le̍ nāā. Ō cho̍ 
tɛ̍ndīi̍ ŋ̄wāŋndā chīe̍e̍ ā tāŋgu̍l te̍ o̍ lu̍ɛ̍ī le̍. Tɛ̍ndīi̍ ko̍ŋ ndu̍ ndu̍ cho̍ māchūāā 
vēla᷅ŋ tɛ̍ndīi̍ kpe̍e̍kpe̍i̍yo̍. 

25Māsā wānāā sōlīāā lāsa̍lāa̍ o̍ Mɛ̄lɛ̄ka̍ lo̍ wo̍ ndu̍ ndu̍, wɔ̄sī o̍ wɔ̄sī mɛ̄ɛ̍ mī ndu̍ 
o̍o̍ lu̍ɛ̍ī o̍ Fo̍ndāŋ Kāsi̍ hi̍o̍ū kpo̍u̍ wo̍. Tē ō wā lūɛ̄īyɔ̄ɔ̍ pɛ̍, ō kūɛ̄ ā kōo̍ma̍ chɔ̄lūa̍ŋ 
o̍ bā. Kɛ̍, Ki̍li̍tī ndu̍ ndu̍, lūɛ̄īyɔ̄ɔ̄ o̍ lu̍ɛ̍ī ɛ̄chɛ̍nɛ̄ mbo̍ sōli᷄ŋ sālā wo̍, ō cho̍ su̍ɛ̍i̍ o̍ to̍sā 
lē dīi̍ŋ di̍i̍ŋ te̍. 

26Tē ndi̍ i̍i̍ yɔ̍nu̍ŋ le̍nde̍ le̍, mɛ̄ɛ̍ ndu̍ o̍o̍ sɔ̍lā ni̍ŋ nyɛ̍ nɛ̄īyāā te̍le̍ŋndā fāŋgā fa̍ŋgā, 
chɔ̍ŋ hāāā bɛ̍ɛ̍ ā bōōndi̍i̍ Mɛ̄lɛ̄ka̍ tōōsi̍āā chi̍e̍ēŋndo̍ ve̍. Kɛ̍ ndu̍yɛ̍, lē pīlɛ̍ kpe̍e̍le̍ 
o̍ hi᷅ŋ chi̍e̍ēŋ nānu᷄ŋ ni̍, bōōndi̍i̍ chi̍e̍ēŋndo̍ chō he̍ī le̍ fūūlūūwo̍ o̍ mɛ̄ɛ̄lu̍lāŋ nde̍. 
Ō tōsā he̍ī, le̍ mbō fāŋā yɔ̄ŋndā wɔ̄ɔ̍ŋndā nāā ŋ̄wāŋndā chīe̍e̍ to̍sā lāŋ le̍ fɛ̍ɛ̍ŋ ā 
fɛ̍ɛ̍ŋ, sānāā ā sālā o̍ so̍li̍ŋ ndo̍. 

27Wānā o̍ wānā ā nɔ̄ mā vī lē pīlɛ̍. Tē ā vī yɛ̄ pɛ̍, Mɛ̄lɛ̄ka̍ kɔ̍ kɔ̍ɔ̍sā ā nūm. 

28Ki̍li̍tī bɛ̍ɛ̍, lē pīlɛ̍ o̍ so̍li̍ŋ sālā ni̍, le̍ mbō fāŋā yɔ̄ŋndā wɔ̄ɔ̍ŋndā wāŋnda̍ ta̍u̍ ta̍u̍. 
Ō chō vɛ̄lɛ̄ mīīŋgū chi̍e̍ēŋ nānu᷄ŋ di̍i̍ŋ ndɔ̄ɔ̍. Bōōndi̍i̍ ke̍ŋ ndi̍ ndi̍, ō ve᷅ lɛ̍ ni̍ŋ le̍ yɔ̄ŋ 
wɔ̄ɔ̍ŋ fāŋā le̍. Ō hūŋ ni̍ŋ māhu̍nāā le̍ mbō hu᷄ŋ pi̍ŋī wānāā cho̍ ndu̍ chūmndo̍ wā. 

Hi̍būlūi̍ya̍ 10 

1Sāwālā Mɛ̄lɛ̄ka̍ ke̍ Mūu̍sē lāŋ lā chō māchūāā ti᷄ŋ vēla᷅ŋ sɔ̄ɔ̍ŋ kɛ̍ndɛ᷄ŋ cho̍ hūnɔ̄ɔ̄ 
wā wo̍ŋ. Sāwālā lāŋ lā nɔ̍lā mī lā chɔ᷄m nyɛ̄ kɛ̄ndɛ̄ wa̍la̍ŋ mɛ̄ɛ̍ sɔ̄ɔ̍ŋ kpe̍e̍kpe̍i̍ mu̍ŋ 
ŋ̄ nɔ̄ le̍ hūnɔ̄ɔ̄ wāā yɛ̍ le̍. Le̍ te̍le̍ŋ o̍ te̍le̍ŋ, wānāā sōlīāā lāsa̍lāa̍ ā chō hīōūwɔ̄ɔ̍ 
lāchī ā sālālā pīlɛ̍la̍ŋ sōlīo̍o̍ le̍ wɔ̄sī o̍ wɔ̄sī. Sāwālāŋ nda᷅ŋ, lā nɔ̍lā mī lā tōsā mī 
wānāā hu᷅ŋ nāā Mɛ̄lɛ̄ka̍ chūā wā ā sīmnu᷄ŋ mɛ̄ɛ̍ Mɛ̄lɛ̄ka̍ kɛ̄ɛ̄si̍a̍a̍ le̍ mā wā yɛ̍ le̍. 

2Tē lā āā nɔ̍lā he̍ī tōsā pɛ̍, mɛ̄ɛ̍ wāŋndā ndā āā hi̍ū lɛ̍ lāchī ā lāsa̍lā sōlī le̍. Kāni̍ 
fu̍u̍le̍, māā sālālā lāŋ, lā āā si̍i̍ŋgu̍u̍ ni᷅ŋ wānāā so̍o̍lūū Mɛ̍lɛ̄kā wā wānāā dīāndāā 
Mɛ̄lɛ̄ka̍ o̍ hɔ̄l. Ndā āā nɔ᷅ lɛ̍ būūla᷄ŋ māā yɔ̄ŋndā wɔ̄ɔ̍ŋndā ndā tōsā lāŋ lā chō wɔ̄ 
ndā kɔ̄ɔ̄lī kɛ᷅ le̍. 

3Kɛ̍, sālālāŋ nda᷅ŋ, lā tōsā māto̍sāā wɔ̄sī o̍ wɔ̄sī mī wāŋndā lōōnūŋ ā yɔ̄ŋndā 
wɔ̄ɔ̍ŋndā ndā tōsā lāŋ o̍kɔ̄ɔ̄. 

4Kāni̍ fo̍ndōle̍, ŋ̄ sīnā māā nāūwāā ndā sōlī kāŋ sālāā wā, ā chūīŋāā kāŋ kōo̍ma̍ 
nda᷄ŋ, mā nɔ̍lā wa᷅ŋndā chīe̍e̍ya̍ yɔ̄ŋndā wɔ̄ɔ̍ŋndāŋ fāŋā chōo̍ kpo̍so̍ŋ te̍. 

5Le̍ sābū kōŋ, mɛ̄ɛ̍ Ki̍li̍tī bɛ̍ɛ̍ndi̍a̍ŋ le̍ hūnɔ̄ɔ̍ o̍ chi̍e̍ēŋndo̍ chōo̍, dīōmndā o̍ di̍mi̍ 
lāŋ lā cho̍ la᷅ŋ ni̍. Mbo̍ dīmī āā, “Nūm Mɛ̄lɛ̄ka̍, sālālā lāchɔ̄lūlā wāŋndā sōlī lāŋ, ā 
nyɛ̄m ndā kē nu̍m ndo̍ŋ, ā ye̍e̍mā mu̍ŋ te̍. Kɛ̍ ndu̍yɛ̍, ā bīī mā bɛ̄ɛ̄ndīāā dīāllo̍ŋ le̍ 
yā. 

6Chɔ̄lūāā wāŋndā lūām māā sālā wā ā sālālā chēle̍ŋndā ndā sōlī le̍ yɔ̄ŋndā 
wɔ̄ɔ̍ŋndāŋ fāŋāā lāŋ, ā hi̍ni̍ kɔ̍l ā lāŋ te̍.” 

7O̍ ko̍ŋ kɔ̍ɔ̍lī, mi̍ Ki̍li̍tī di̍mī āā, “Mɛ̄lɛ̄ka̍, ā chē yā. I̍ hi᷅ŋ le̍ mī I̍ to̍sā nyɛ̄ ŋ̄ hɛ̄nāŋ yā 
mī I̍ to̍sā wo̍. Le̍nde̍ i̍ cho̍ ī pōōnyīāā o̍ yāu̍ nu̍m lāsāwā ŋ̄ ke̍ Mūu̍sē wo̍ ni᷄ŋ ā yā 
o̍kɔ̄ɔ̄ ni̍.” 

8O̍ tāse̍lā ndɔ̄ɔ̍ mi̍ Ki̍li̍tī di̍mī āā, “Sālālā wāŋndā sōlī lāŋ, ā nyɛ̄m ndā kē nu̍m 
ndo̍ŋ, ā chɔ̄lūāā ndā lūām māā sālā wā, ā sālālā ndā sōlī le̍ yɔ̄ŋndā ndālā 
wɔ̍ɔ̍ŋndāŋ fāŋāā lāŋ, ō cho̍ nyɛ̍m mu᷅ŋ te̍ ŋ̄ hɛ̄nāŋ te̍, ndu̍yɛ̍, ō cho̍ mu̍ŋ te̍ ŋ̍ nɛ̍ŋī 
nu̍m kɔ̄l te̍.” Mɛ̄ɛ̍ sāwāla̍ŋ lā dīmi̍ māā wāŋndā tōsā yɛ̍, le̍nde̍ ndā wā sālālāŋ 
nda᷅ŋ sōlīo̍o̍ ni̍. Kɛ̍ o̍ ko̍ŋ ni̍ŋ fa̍ū, mbo̍ dīmī māā ō cho̍ lāŋ te̍ lā nɛ̍ŋī Mɛ̍lɛ̄kā kɔ̄l 
te̍. 

9O̍ ko̍ŋ kɔ̍ɔ̍lī, mbo̍ dīmī āā, “Mɛ̄lɛ̄ka̍ ā chē yā. I̍ hi᷅ŋ le̍ mī I̍ to̍sā nyɛ̄ ŋ̄ hɛ̄nāŋ yā mī 
I̍ to̍sā wo̍.” O̍ he̍ī ni᷄ŋ, mbo̍ kpēēŋā sālālā pāāndūlā lāŋ. Mbo̍ lō o̍ ko̍ŋ mbo̍ mīŋgī 
sālā sɛ̄nɛ̄ī sɔ̍ŋgɔ̍ ko̍ŋ. 

10Le̍ mɛ̄ɛ̍ Chi̍i̍sū Ki̍li̍tī to̍sā nyɛ̄ Mɛ̄lɛ̄ka̍ hɛ̄nāŋ ndo̍ yɛ̍, ko̍ŋ to̍sā ni̍ nāā kpo̍u̍, mi̍ ŋ̄ 
sɔ̄lā dīndīo̍o̍ Mɛ̄lɛ̄ka̍ o̍ hɔ̄l. He̍ī yɔ̄nu̍ŋ sānāā ā sōlī Chi̍i̍sū so̍li̍ dīāllūŋ ndɔ᷄ŋ ndu̍ 
pi̍lāŋ māā sālā wo̍ŋ. Lē pīlɛ̍ kpe̍ o̍ so̍li̍ŋ sālā ni̍, kɛ̍, sālā kōŋ chō lētūu̍ le̍ fɛ̍ɛ̍ŋ ā 
fɛ̍ɛ̍ŋ. 

11Wānāā sōlīāā lāsa̍lāa̍ kpo̍u̍, lēpāla̍ o̍ lēpāla̍ ā chō wa̍llo̍ tōsāā le̍ Mɛ̄lɛ̄ka̍, chɔ̄lūāā 
sālāā sōlīo̍o̍. Sālālā pīlɛ̍lā lāŋ, te̍le̍ŋ o̍ te̍le̍ŋ ā chō lāŋ sōlīo̍o̍. Kɛ̍ ndu̍yɛ̍, sālālā wāā 
le̍nde̍ lāŋ, lā fe̍ŋā wa᷅ŋndā yɔ̄ŋndā wɔ̄ɔ̍ŋndā ndā tōsā lāŋ chōo̍ le̍. 

12Kɛ̍, Ki̍li̍tī ndu̍ ndu̍, lēpīlɛ̍ kpe̍ o̍ so̍li̍ sālāā le̍ yɔ̄ŋndā wɔ̄ɔ̍ŋndā wāŋndā fāŋāā ni̍. 
Ndu̍yɛ̍, sālā lē pīlɛ̍ kōŋ chō lētūu̍ le̍ fɛ̍ɛ̍ŋ ā fɛ̍ɛ̍ŋ. O̍ ko̍ŋ kɔ̍ɔ̍lī, mbo̍ kɔ̍ cha᷅l o̍ fo̍ndāŋ 
lēbīɔ̍ɔ̍ o̍ bā kɛ̄ndɛ̍ Mɛ̄lɛ̄ka̍a̍ chōo̍. 

13Lo̍ŋ o̍ cho̍ ni᷅ŋ chūmndo̍ hāāā ni̍, mī Mɛ̄lɛ̄ka̍ lo̍ o̍ ko̍ŋ mbō tōsā mbō nɛ̄i̍ 
ya̍a̍mɔ̍ɔ̍wa̍a̍ ndūāā ā bɛ̄ŋgu̍. 

14Le̍lāŋ, o̍ sālā pīlɛ̍ o̍ so̍li̍ ho̍ō wo̍ ni᷄ŋ o̍ to̍sa̍ ni̍, mi̍ wāŋndā sīmnu᷄ŋ mɛ̄ɛ̍ Mɛ̄lɛ̄ka̍ 
hɛ̄nāŋ ndā mā wā le̍ fɛ̍ɛ̍ŋ ā fɛ̍ɛ̍ŋ yɛ̍. Ndā yɔ̍nūŋ ni̍ māā wānāā o̍ cho̍ dīndīo̍o̍ wā. 

15O̍ ko̍ŋ kɔ̍ɔ̍lī, mi̍ Nyi̍nā Kāsīo̍o̍ chɔ̄m nāā vɛ̄lɛ̄ wa̍la̍ŋ, māā tōnyā sɔ̄ɔ̍ŋ mu᷅ŋ ŋ̄ chō 
ni̍. O̍ tāse̍lā ndɔ̄ɔ̍ mbo̍ dīmī āā, 

16“Māsānɔ̄ɔ̍ Mɛ̄lɛ̄ka̍ dīmi̍ āā, ‘Tē bōōndi̍i̍ fu̍u̍lu̍u̍ pɛ̍, kpe̍ma̍ yā I̍ cho̍ yīī ā ndā 
lātu̍lu̍ wo̍, ndu̍ cho̍ ho̍ō ni̍. I̍ cho̍ tōsā mā sīnā sāwālā nīlāŋ, ndu̍yɛ̍, mī to̍sā mā 
kɛ̄si̍ŋ ndāŋ o̍ lākɔ̄l.’ ” 

17O̍ ko̍ŋ kɔ̍ɔ̍lī, mi̍ Nyi̍nā Mɛ̄lɛ̄ka̍a̍ dīmī āā, “I̍ cho̍ pu̍ɛ̍ɛ̍nɔ᷄ŋ ā yɔ̄ŋ o̍ yɔ̄ŋ wɔ̄ɔ̍ŋ ndā 
tōsā ā sāwālā nīlā ndā tɛ̄ɛ̄mbu̍u̍ lāŋ.” 

18Le̍lāŋ, mɛ̄ɛ̍ Mɛ̄lɛ̄ka̍ ma᷄l ni᷅ŋ wāŋndā le̍ yɔ̄ŋndā wɔ̄ɔ̍ŋndā ndā tōsā lāŋ yɛ̍, sābū 
o̍ sābū chēle̍ŋ cho̍ lɛ̍ mā hīōū lāchī ā lāsa̍lā sōlī le̍ yɔ̄ŋndā ndālā wɔ̍ɔ̍ŋndāŋ fāŋā 
le̍. 

Lā ŋ̄ hūŋnu᷅ŋ nāā Mɛl̄ɛk̄a̍ chūā 
19Chāāŋāā nīāā, mɛ̄ɛ̍ pīɔ̍m Ki̍li̍tī sɔ̍lā wo̍ tōsā mi̍ nɛ̄īyo̍ kūmbi᷄ŋ le̍ nāā, le̍ mī ŋ̄ kɔ̍ 
lu̍ɛ̍ī o̍ Fo̍ndāŋ Kāsi̍ hi̍o̍ū kpo̍u̍ wo̍ yɛ̍, lā ŋ̄ lūɛ̄īnu᷅ŋ ā kɔ̄ltā kūmbīa̍ŋ. 

20Ki̍li̍tī ku̍mbu̍l nāā nɛ̄ī sɛ̍nɛ̄īyo̍, ndu̍ yɔ̍nūŋ ni̍ māā nɛ̄ī yo̍o̍māa̍. A̍ ndu̍ nāā ŋ̄ kēī 
ni̍ mī ŋ̄ hīōū kōlā bɛ̍ndu̍ cho̍ ō lāndāā o̍ chīɛ̍i̍ Mɛ̄lɛ̄ka̍a̍ ni᷄ŋ ndo̍, mī ŋ̄ lūɛ̄ī o̍ fo̍ndāŋ 
Mɛ̄lɛ̄ka̍ cho̍ wo̍. Ō tōsā he̍ī sānāā ā dīāllūŋ ndɔ̄ɔ̍ŋ o̍ yɔ̍ŋgu̍ māā sālā wo̍ŋ. 

21Nāā bɛ̍ɛ̍ ŋ̄ nɔ̄ māsā wānāā sōlīāā lāsa̍lāa̍. Ndu̍ māndā chi̍ɛ̍i̍ Mɛ̄lɛ̄ka̍a̍ ni̍. 

22Le̍lāŋ, lā ŋ̄ kɔ̄nu᷅ŋ nāā Mɛ̄lɛ̄ka̍ chūā ā kɔ̄l kpo̍u̍, ndu̍yɛ̍, tīīnda᷄ŋ nāā ŋ̄ nɔ̄ o̍ ndu̍ 
ni̍ŋ ndo̍ mī ŋ̄ wānu᷅ŋ lēchōo̍ nyɛ̍ kɛ̄ndɛ̄ yi̍. Lā ŋ̄ kɔ̄nu᷅ŋ ā kɔ̄lta̍ŋ lā sɔ̍lā tɔ̄ɔ̍ ndu̍yɛ̍, 
mi̍ lā sɔ̄lā dīndīo̍o̍ lāŋ, lā sɔ̍lā dīndīo̍o̍ o̍ sɔ̄ɔ̍ŋ kɔ̄lta̍ŋ lā kɔ̄ɔ̄sā ā nāā wo̍ŋ ndāŋ. Lā 
ŋ̄ kɔ̄nu᷅ŋ nāā Mɛ̄lɛ̄ka̍ chūā ā yīŋāā pa̍ku̍, ā yīŋɔ̄ɔ̄ nāā ŋ̄ sɔ̄lā ho̍ō ā mɛ̄ŋmā 
kpe̍e̍kpe̍i̍yāŋ ndo̍. 

23Sɔ̄ɔ̍ŋ nāā ŋ̄ dīmi̍ mu᷅ŋ māā ŋ̄ chō lēhɔ̄l o̍ nɛ̄ī le̍ mu̍ŋ ndo̍ŋ, lā ŋ̄ hīōūnu᷅ŋ lāchī ā 
hɔ̄lte̍ŋ wāā o̍ nɛ̄ī le̍ mu̍ŋ kpe̍e̍kpe̍i̍. Lā ŋ̄ ki̍i̍sa᷄ŋ te̍, kāni̍ fu̍u̍le̍, Mɛ̄lɛ̄ka̍ chu̍ā būŋgɛ̄i̍ 
māā ō chō hūnɔ̄ɔ̄ mu̍ŋ tōsā. Ndu̍yɛ̍, ŋ̄ sīnā māā nyɛ̄ o̍ nyɛ̄ Mɛ̄lɛ̄ka̍ dīmi̍ pɛ̍ le̍ tōsāā, 
tōsāā o̍ to̍sā ni̍. 

24Lā ŋ̄ nūūvi̍āŋ nɛ̄īla̍ nāā ŋ̄ nɔ̄lā mī ŋ̄ kpēēŋi̍a̍a̍ chāāŋāā nāā vēllāā vēllē le̍ 
wāŋndā kāālāā ā sɔ̄ɔ̍ŋ kɛ̍ndɔ᷄ŋ tōsāā lāŋ. 

25Lā ŋ̄ ma̍lnūŋ chūūŋgi̍āŋndo̍ dīōm pīlɛ̍, mɛ̄ɛ̍ wāŋndā ā pūm ā nɔ̄ kāā ā chɛ᷅l le̍ 
hūnɔ̄ɔ̍ o̍ bɔ̄ŋa᷅ŋ ni᷄ŋ te̍ yɛ̍ le̍. Kɛ̍, lā ŋ̄ dɛ̄ɛ̄ni̍āŋ ve̍llāā vēllē ā tīīnda᷄ŋ nāā ŋ̄ nɔ̄ o̍ 
Mɛ̄lɛ̄ka̍ ni᷄ŋ ndo̍ o̍kɔ̄ɔ̄. Tāāmā nyā pi̍lā lā chō ni᷅ŋ chɔ̄ɔ̍ māā pāāle̍ Māsānɔ̄ɔ̍ nɔ̄ le̍ 
mīīŋgōo̍ nānu᷄ŋ nde̍ŋ lē chō ni᷅ŋ kpɛ̍ɛ̍lūŋ. 

26Mɛ̄ɛ̍ nāā ŋ̄ sīnā ni᷅ŋ tōnyā kpe̍e̍kpe̍i̍yo̍ yɛ̍, wānā o̍ wānā hi̍o̍ū ni᷅ŋ lāchī ā yɔ̄ŋndā 
wɔ̄ɔ̍ŋndāŋ tōsāā ā sīɛ̄lɛ̍i̍ fu̍u̍ pɛ̍, mɛ̄ɛ̍ sālā chēle̍ŋ cho̍ lɛ̍ le̍ yɔ̄ŋndā ndɔ̄lā wɔ̍ɔ̍ŋndā 
lāŋ fāŋā le̍. 

27Wānā wāā le̍nde̍ sīōōŋnde̍ ī bīi̍ ndu̍ ni̍ko̍ le̍ yāmɛ̍ī Mɛ̄lɛ̄ka̍ kīlūl ndu̍ ni̍ŋ nde̍ ā 
yīŋndē bɛ̄ndūle̍ lu̍ām ni̍ŋ ndā wānāā si̍mu̍l Mɛ̄lɛ̄ka̍ wā le̍ŋ. 

28Ŋ̄ tōfa᷅ŋ ndɔ̄ ā sāwālā Mūu̍sēlāŋ o̍kɔ̄ɔ̄. Tē wānā o̍ wānā tɛ̍ɛ̍mbu̍u̍ lāŋ pɛ̍, ndu̍yɛ̍, 
mī wānāā ŋīɔ̍ɔ̍ŋ kɛ̄lɛ̄ŋgāā ā yāā ā fu̍lā kɔ̄ɔ̄lī pɛ̍, dīyɔ̄ɔ̍ ndā dīī wānā ko̍ŋ ni̍. Ī īnyīɛ̍ɛ̍ 
bɛ̍ɛ̍ ā tu̍i̍i̍nūŋ ndu̍ le̍. 

29Tē ī yɔ̄nu̍ŋ le̍nde̍ le̍ sāwālā lāŋ tɛ̄ɛ̄mbūūwo̍ pɛ̍, mɛ̄ɛ̍ vɛ̄ɛ̄ i̍ wa᷅ yɛ̍ ni̍ŋ ā wānā chi̍ 
ho̍ō Po̍ Mɛ̄lɛ̄ka̍a̍ nyɛ̄ o̍ nyɛ̄ kpo̍so̍ŋ te̍ wo̍? Wānā wāā le̍nde̍ ndu̍ hi̍a̍ū ni̍ŋ bɛ̍ɛ̍ nyɛ̍ 
pālāā sɔ̄lā. Kāni̍ fu̍u̍le̍, kōo̍ma̍ Ki̍li̍tī so̍li̍ŋ le̍ kpe̍ma̍ Mɛ̄lɛ̄ka̍ yīi̍ ā ŋ̄wāŋndā chīe̍e̍ 
wāŋ, mɛ̄ɛ̍ māŋ o̍ chu̍ā nyɛ̄ fo̍ndō fu̍u̍ ni̍, kōo̍ma̍ nɔ̍ kpāāyāā le̍ wāŋndā dīndīo̍o̍ 

Mɛ̄lɛ̄ka̍ o̍ hɔ̄l lāŋ. Wānā ko̍ŋ mɛ̄ɛ̍ ō ye̍i̍ māyēīyāā Nyi̍nā Mɛ̄lɛ̄ka̍a̍ o̍ chu̍ū ŋ̍wa᷅ŋndā 
chīe̍e̍ dɛ̍nɛ̍ kɛ̍ndɛ̍ Mɛ̄lɛ̄ka̍a̍ wo̍. 

30Kāni̍ fo̍ndōle̍, dīōmndā so̍o̍nu᷄ŋ la᷅ŋ ndāŋ, ŋ̄ sīnā wa᷅nā so̍ō lāŋ ndo̍. Mbo̍ dīmī 
āā, “Yā Māsānɔ̄ɔ̍ Mɛ̍lɛ̄kā, yā cho̍ wānā mi̍ŋgīāā māā ni̍. I̍ cho̍ wānāā to̍sā sɔ̍ɔ̍ŋ 
wɔ̍ɔ̍ŋndo̍ŋ ndā māā mīŋgūl.” Mbo̍ dīmī āā, “Yā Māsānɔ̄ɔ̍ Mɛ̄lɛ̄ka̍, I̍ cho̍ wānāā 
nīāā yāmɛ̍i̍ kīlūl.” 

31Ō chō sūɛ̍i̍ dɔ̍ū wānā i̍si̍o̍o̍ŋ tāu̍, le̍ nūm wānā chi̍o̍o̍ mā de̍l Mɛ̄lɛ̄ka̍ cho̍ yōōmū 
wo̍ o̍ bā. 

32Lā lōōnu̍ŋ ndɔ̍ ā mɛ̄ɛ̍ nyā wā ā bōōndi̍i̍ nyā sɔ̄lā sīnā pɛ̄ŋgo̍o̍ ā Yōōŋgū Kɛ̄ndɛ̍ 
Mɛ̄lɛ̄ka̍a̍ sɛ̄nɛ̄ī ye̍. Mi̍ chē bɛ̍ɛ̍ ā bōōndi̍i̍ ke̍ŋ mi̍ lā sɔ̄lā dɛ̍nɛ̍ pālāā tāu̍ ni̍, kɛ̍, mi̍ lā 
bīūnu̍ŋ, mi̍ lā hīāū lāchī ā sīsi̍lāŋ o̍ tīīnda᷄ŋ nyā nɔ̄ o̍ Mɛ̄lɛ̄ka̍ ni᷄ŋ ndo̍ chōo̍ nyɛ̍ 
kɛ̄ndɛ̄ yi̍. 

33Te̍le̍ŋnda̍ŋ lā pūm, mī wāŋndā ndā āā yi̍o̍u̍ nyā wāŋndā o̍ hɔ̄l. Mā tōsā mi̍ lā 
sɔ̄lā nyɛ̄ pālāā. Te̍le̍ŋnda̍ŋ lā pūm, mī nyā āā sɔ̍ɔ̍ŋgu̍u̍ le̍ mɔ̍nɛ̍i̍ bīyɔ̄ɔ̍ lātūlu̍ ā 
wānāā ndā chō bīyɔ̄ɔ̄ wɔ̄ɔ̍ŋ wāā le̍ndo̍o̍ le̍ sūɛ̍i̍ Mɛ̄lɛ̄kɛ̍i̍ yā. 

34Mi̍ lā sɔ̄ɔ̄ŋgūū mi̍ lā bīī mɔ̍nɛ̍i̍ nyā wānāā ndā dūāū o̍ chīɛ̄īlā mānyūmndāŋ ni᷄ŋ 
ndā. Mi̍ wāŋndā pōōndīāā nyɛ̄m nyāa̍ŋ nyā o̍ lābā. Kɛ̍ o̍ ko̍ŋ ni̍ŋ fa̍ū, mi̍ lā hīāū 
lāchī ā bīūwɔ᷄ŋndo̍, ndu̍yɛ̍, mi̍ lā hīāū lāchī ā wāā ā kɔ̄l kɛ̄ndɛ̄. Kāni̍ fu̍u̍le̍, nyā pi̍lā 
lā sīnā māā lā nɔ̄ nyɛ̄m kɛ̄ndɔ᷄ŋ ŋ̍ hi̍o̍ū mu̍ŋ ndo̍ŋ, mu̍ŋ yɔ̍nūŋ ni̍ māā nyɛ᷄m cho̍ 
le̍ fɛ̍ɛ̍ŋ ā fɛ̍ɛ̍ŋ ndo̍ŋ. 

35Le̍lāŋ, lā ma᷅l te̍, kāni̍ fu̍u̍le̍, dɛ̍nɛ̍ kɛ̍ndɛ̄ bɛ̄ndū chō hūnɔ̄ɔ̄ fūlā lēkɔ̍ɔ̍lī. 

36Lā nɔ̄ mī lā hīōū lāchī ā bīūwɔ᷄ŋndo̍. Tē lā tōsā ke̍ŋ pɛ̍, mɛ̄ɛ̍ lā tōsā nyɛ̄ Mɛ̄lɛ̄ka̍ 
hɛ̄nāŋ ndo̍, o̍ ko̍ŋ, nyā bɛ̍ɛ̍ mī lā hu᷄ŋ sɔ̍lā fɛ̍ɛ̍ŋ nyɛ᷅ o̍ chu̍e̍l nyā būŋgɛ̄i̍ yo̍. 

37Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Te̍le̍ŋ bi̍ŋgī ko̍ni̍ lo̍ ni̍, le̍ mī wānā nɔ̍ le̍ 
hūnɔ̄ɔ̍ wo̍ mbō hīŋ. 

Ō cho̍ ta̍ma̍la̍ yɔ̄ŋ le̍ hūnɔ̄ɔ̍ le̍. 

38Wānāā nīāā ā cho̍ sākpō yā o̍ hɔ̄l lā, ā dūāū ni̍ŋ ti̍i̍nda᷄ŋndo̍ o̍ yā ni̍ŋ, o̍ ko̍ŋ mā 
wā yōōmū kpe̍e̍kpe̍i̍. Kɛ̍, wānā o̍ wānā māl pɛ̍, mbō mīīŋgu̍ŋ kɔ̍ɔ̍lī, I̍ ni᷅ŋ kɔ̍l ā ndu̍ 
le̍.” 

39Kɛ̍ na̍a̍ na̍a̍ ŋ̄ cho̍ wānāā māl mā mīīŋgu̍ŋ kɔ̍ɔ̍lī, mā hu᷄ŋ wa᷅ ā tɛ̄ɛ̄mbāā le̍. 
Wānāā nɔ̍ tīīnda᷄ŋndo̍ o̍ Mɛ̄lɛ̄ka̍ ni᷄ŋ mbo̍ pīŋī ndā wā nāā ŋ̄ chō ni̍. 

Hi̍būlūi̍ya̍ 11 

Nyɛ ̍cho̍ tīīnda᷄ŋndo̍ nɔɔ̄ ̍wo̍ 
1Yɛ̄ɛ̍nɛ̍ cho̍ yɛ̄ tīīnda᷄ŋndo̍ nɔ̄ɔ̍? Tīīnda᷄ŋndo̍ nɔ̄ɔ̍ cho̍ ni̍, sīnāā o̍ kɔ̄l nūmndo̍ ni᷄ŋ ā 
tōnyā māā ā chō nyɛ̄ ŋ̄ chō lēhɔ̄l o̍ nɛ̄ī le̍ ndu̍ wo̍ sɔ̄lā. Nyɛ̄m nāā ŋ̄ chi̍ wɔ̍ le̍ wo̍ŋ, 

kɛ̍, mi̍ ŋ̄ sīnā kpe̍e̍kpe̍i̍ māā nyɛ̄m mu᷅ŋ ŋ̄ chō ā tōnyā kpe̍e̍kpe̍i̍ yo̍ŋ, ko̍ŋ cho̍ 
tīīnda᷄ŋndo̍ nɔ̄ɔ̍ ni̍. 

2Tīīnda᷄ŋndo̍ nɔ̄ɔ̍ to̍sā ni̍ mi̍ Mɛ̄lɛ̄ka̍ chūā wānāā tɔ̍ɔ̍wa̍ sīndɛ̄ māā wānāā kɛ̄ndɛ̄ 
ndu̍ o̍ hɔ̄l. 

3Tīīnda᷄ŋndo̍ nɔ̄ɔ̍ to̍sā ni̍, mi̍ ŋ̄ bīī ndi̍ tōnyā māā ā dīo̍m fu̍lā ndu̍ o̍ sōndō wo̍, 
Mɛ̄lɛ̄ka̍ tōōsi̍āā chi̍e̍ēŋndo̍ ni̍. Mɛ̄ɛ̍ o̍ he̍ī ni᷄ŋ, Mɛ̄lɛ̄ka̍ tōōsi̍āā mātōōsīāā nyɛ̄m nāā 
ŋ̄ chō mu᷅ŋ chɔ̄ɔ̍ wo̍ŋ, sānāā ā nyɛ̄ wānā chi̍e̍e̍ chi᷅ le̍ wo̍. 

4Tīīnda᷄ŋndo̍ nɔ̄ɔ̍ to̍sā ni̍, mi̍ E̍bɛ̄ɛ̄l so̍lī sālā hi̍ni̍ Mɛ̄lɛ̄ka̍ kɔ̄l lo̍, mbo̍ hīāū ā sālā 
Ke᷅ŋ so̍li̍ wo̍. O̍ ko̍ŋ, mi̍ Mɛ̄lɛ̄ka̍ chūā E̍bɛ̄ɛ̄l māā wānā sākpōo̍ o̍ cho̍ Mɛ̄lɛ̄ka̍ o̍ hɔ̄l 
ni̍, le̍ tīīnda᷄ŋ o̍ ti̍i̍ndāŋ Mɛ̍lɛ̄kā wo̍. Ŋ̄ sīnā māā le̍nde̍ i̍ cho̍ ni̍, kāni̍ fu̍u̍le̍, le̍ mɛ̄ɛ̄ 
Mɛ̄lɛ̄ka̍ chɛ᷄l nyɛ̄m E̍bɛ̄ɛ̄l ke̍ ndu̍ wo̍ŋ yɛ̍. Ndu̍yɛ̍, E̍bɛ̄ɛ̄l vi᷅ ni᷅ŋ bɛ̍ɛ̍ ni̍, kɛ̍ tīīnda᷄ŋ o̍ 
ti̍i̍ndāŋ Mɛ̄lɛ̄ka̍ wo̍ tōsā, mi̍ ŋ̄ wā pɛ̄ɛ̄kōo̍ sɔ̄lāā ā nyɛ̄ o̍ to̍sā wo̍ o̍kɔ̄ɔ̄ pɛ̄ŋgo̍o̍ ho̍ō 
bɛ̍ɛ̍. 

5Tīīnda᷄ŋndo̍ to̍sā ni̍, I̍nɔ̍kī ndu̍ ndu̍ ō vi̍ le̍. Mi̍ Mɛ̄lɛ̄ka̍ hēlnu᷄ŋ ā ndu̍ cho̍o̍ cho̍o̍ o̍ 
ndu̍ lo̍. Wānā o̍ wānā se̍e̍lu̍ŋ lɛ̍ ndu̍ le̍, kāni̍ fu̍u̍le̍, Mɛ̄lɛ̄ka̍ hēlnu̍ŋ ā ndu̍ cho̍o̍. Ī 
chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā lɔ̍ɔ̍ pā bɛ̍ɛ̍ mi̍ Mɛ̄lɛ̄ka̍ hēlnu̍ŋ ā ndu̍, I̍nɔ̍kī 
tōsā fɛ̍lɛ̍ŋ nyɛ̍ nɛ̍ŋi̍ Mɛ̍lɛ̄kā kɔ̄l lo̍. 

6Le̍ wānā o̍ wānā mā nɔ̍lā mā nɛ̍ŋi̍ Mɛ̄lɛ̄ka̍ kɔ̄l, mɛ̄ɛ̍ mā nɔ̄ tīīnda᷄ŋndo̍ o̍ ndu̍ ni̍ŋ. 
Kāni̍ fu̍u̍le̍, lɔ̍ɔ̍ pā mī wāŋndo̍ mūli̍ŋ nāā Mɛ̄lɛ̄ka̍ chūā, mɛ̄ɛ̍ mbō nɔ̄ tīīnda᷄ŋndo̍ 
kpe̍e̍kpe̍i̍ māā Mɛ̄lɛ̄ka̍ chō ā tōnyā, ndu̍yɛ̍, mbō nɔ̄ tīīnda᷄ŋndo̍ māā wānāā hu᷅ŋ 
nāā Mɛ̄lɛ̄ka̍ chūā wā, Mɛ̄lɛ̄ka̍ chō ndā hūnɔ̄ɔ̄ fāndāa̍ kē. 

7Tīīnda᷄ŋndo̍ nɔ̄ɔ̍ to̍sā ni̍, mi̍ Nu̍u̍wā tu̍ɛ̍ī sīlā Mɛ̄lɛ̄ka̍a̍ ā sɔ̄ɔ̍ŋ o̍ wā hūnɔ̄ɔ̄ tōsā 
wo̍ŋ o̍kɔ̄ɔ̄. Tāāmāsi̍ bɛ̍ɛ̍ Nu̍u̍wā ndu̍ o̍o̍ chi̍ wɔ̍ ā sɔ̄ɔ̍ŋ mu᷅ŋ o̍kɔ̄ɔ̄ le̍, mbo̍ tōsā nyɛ̄ 
Mɛ̄lɛ̄ka̍ dīmu̍l ndu̍ wo̍. Mbo̍ lō o̍ ko̍ŋ mbo̍ tōōsīāā dɛ̄ndɛ̄ bɛ̍ndōo̍. Ndu̍ ni̍ ndā 
yu̍ŋgu̍ ndɔ̄ɔ̍, mā sɔ̄lā chīndāa̍ lēni᷄ŋ. O̍ he̍ī ni᷄ŋ, mi̍ Nu̍u̍wā chɔ᷅m māā kāā wāŋndā 
o̍ chi̍e̍ēŋndo̍ ni᷄ŋ ō wɔ̄u̍. Ndu̍yɛ̍, le̍ tīīnda᷄ŋ Nu̍u̍wā dɔ̍ū o̍ Mɛ̄lɛ̄ka̍ ni᷄ŋ ndo̍ mi̍ 
Mɛ̄lɛ̄ka̍ chūā ndu̍ māā ō chō wānā sākpō Mɛ̄lɛ̄ka̍ o̍ hɔ̄l. 

8Tīīnda᷄ŋndo̍ to̍sā ni̍, mi̍ E̍bīlāha᷅m chɛ᷅l Mɛ̄lɛ̄ka̍ dīōm, bōōndi̍i̍ Mɛ̄lɛ̄ka̍ vēēlu̍ ndu̍ 
le̍ mbō kūɛ̄ o̍ lɛ̄ŋndē Mɛ̄lɛ̄ka̍ chūe̍l ndu̍ būŋgɛ̄i̍ le̍ ndu̍ kīo̍o̍ le̍ŋ ni᷄ŋ ndo̍. Ndu̍ o̍o̍ 
si̍nā fo̍ndāŋ ndu̍ o̍o̍ wā kɔ̄la̍ŋ ndo̍ le̍, kɛ̍ o̍ ko̍ŋ ni̍ŋ kpo̍u̍, mbo̍ māl lɛ̄ŋndē o̍ wā 
le̍ŋ, mbo̍ cha᷄ŋ kɔ᷅la̍ŋ. 

9Tīīnda᷄ŋndo̍ to̍sā ni̍, mi̍ E̍bīlāha᷅m kɔ̍ cha᷅l o̍ lɛ̄ŋndē Mɛ̄lɛ̄ka̍ chūe̍l ndu̍ būŋgɛ̄i̍ le̍ŋ 
ni᷄ŋ māā wānā lēkāa̍. O̍ tɛ̍ndɛ̄i̍la̍ŋ ni᷄ŋ E̍bīlāha᷅m ndu̍ o̍o̍ lɔ᷅l ni̍. Pūāā ndūāā wā 
hūnɔ̄ɔ̄ lɛ̄ŋndē Mɛ̄lɛ̄ka̍ chūe̍l ndu̍ būŋgɛ̄i̍ le̍ŋ sɔ̄lā wā, A̍ Āa̍se̍ ndā Che̍kɔ̍pū, ndā 
bɛ̍ɛ̍ o̍ tɛ̍ndɛ̄i̍la̍ŋ ni᷄ŋ ndā āā lɔ᷅l ni̍. 

10Kāni̍ fo̍ndōle̍, E̍bīlāha᷅m wā chūmndo̍ le̍ chi̍e̍e̍ bɛ̍ndū Mɛ̄lɛ̄ka̍ kēlū mbo̍ tāŋgūl 
lo̍, chi̍e̍e̍ tāŋgu̍lu̍ŋ o̍ kālā kālā ndu̍yɛ̍, mbo̍ wā le̍ fɛ̍ɛ̍ŋ ā fɛ̍ɛ̍ŋ ndo̍. 

11Ti̍i̍nda᷄ŋndo̍ nɔ̄ɔ̍ to̍sā ni̍, mi̍ E̍bīlāha᷅m si̍mnu᷄ŋ wānā vi̍ālāā chūā. A̍ bōōndi̍i̍ ke̍ŋ 
ndu̍ o̍o̍ yu̍wā ni᷅ŋ ta̍u̍ ta̍u̍, ndu̍yɛ̍ vɛ̍lɛ̄, Se̍lūā la̍a̍ ndɔ̄ bɛ̍ɛ̍, ndu̍ o̍o̍ ve̍ wānā vi̍ālāā 
le̍. E̍bīlāha᷅m ndu̍ o̍o̍ si̍nā māā Mɛ̄lɛ̄ka̍ o̍ chu̍e̍l ndu̍ būŋgɛ̄i̍ yo̍, ō chō wānā lo̍ o̍ 
lēdīōm. 

12Bōōndi̍i̍ sɔ̄ɔ̍ŋ mu᷅ŋ ŋ̄ yɔ̄nu̍ŋ nde̍, E̍bīlāha᷅m wā ni᷅ŋ ō yūvɛ̍i̍ tāu̍. Pālɛ̍i̍ ndūɛ̍i̍ ndi̍ 
i̍i̍ be̍ndu̍ lɛ̍ le̍. Kɛ̍ o̍ he̍ī ni᷄ŋ kpo̍u̍, o̍ pūlālē wānā pi᷅lɔ̍ɔ̍ ho̍ō chōo̍, sānāā, wāŋndā 
chīe̍e̍ya̍ fāŋgā bɛ̍ndōo̍ ā fūlā ni̍, mā kūīī ni᷅ŋ hāāā, nu̍ā wɔ̍ ko̍ mɛ̄ɛ̍ lōo̍ŋ ŋ̄ chō fāŋgā 
o̍ ha̍la̍ yɛ̍, kɛ̄lɛ̄ŋgāā mɛ̄ɛ̍ si̍o̍ōŋnde̍ wā nu̍āā o̍ pēe̍ mɛ̄ŋmā īhɛ᷄llo̍ kɔ̄ŋgɔ̍, wānā nɔ̍lā 
ndi̍ chīī chɔ̄m te̍ yɛ̍. 

13Wānāā māsīndīāā ha̍ā ki̍nɛ̍i̍, ā lo̍ o̍ tīīnda᷄ŋ ndāā chōo̍ hāāā mā wū. Ndā pi̍lā ā 
sɔ̄lā nyɛ᷅m Mɛ̄lɛ̄ka̍ chu̍ā mu̍ŋ bu̍ŋgɛ̄i̍ le̍ wāŋndā kīo̍o̍ wo̍ŋ o̍ bōōndi̍i̍ ndɛ̄i̍ ni᷄ŋ te̍. 
Ndu̍yɛ̍, nyɛ̄ Mɛ̄lɛ̄ka̍ chu̍ā būŋgɛ̄i̍ yo̍, bōōndi̍i̍ ndi̍ i̍i̍ nɔ̍ le̍ yɔ̄nɔ᷄ŋndo̍ ve̍ ī wānu̍ŋ ndɔ̍ 
la̍nda̍ŋ la̍nda̍ŋ. Kɛ̍, mi̍ ī yɔ̄nu᷄ŋ nu̍āā ŋ̄ chā āā wāŋndā ha̍ā ā chē ni᷅ŋ māchīāā sūɛ̍i̍ 
kālɛ̄i̍ mi̍ ī yɔ̄nu᷄ŋ. O̍ ko̍ŋ, mā nāŋ kɔ̄l. Mā dīmūl wāŋndā kpe̍nde̍ke̍le̍ māā mīāllā 
ndā chō chi̍e̍ēŋ nānu᷄ŋ ni̍, ndu̍yɛ̍, māā nāā chālāā o̍ nāā chālāā ā nɔ̍ chi̍e̍ēŋ nānu᷄ŋ 
te̍. 

14Tē wāŋndā sōō dīōmndā wāā nu̍āā pɛ̍, mɛ̄ɛ̍ ke̍ŋ chɔ̍m māā kɔ̄lta̍ŋ lā chō 
māchūāā ndā o̍ lɛ̄ŋndē chēle̍ŋ le̍ wa᷅ nyɛ̍ ndā le̍ŋ. 

15Kɔ̄ltā ndālā ve᷅ lɛ̍ o̍ lɛ̄ŋndē ndā chɛ᷄ŋ nde̍ŋ te̍. Tē ndā āā wā wɔ̄ kɔ̄l o̍ le̍ŋ pɛ̍, ndā 
āā sɔ̍lā fo̍ndāa̍ mī ndā āā mi̍i̍ŋgu̍ŋ. 

16Kɛ̍ o̍ lɛ̄ŋnde̍ bɛ̍ndā mi̍ lē hīāū le̍ŋ nde̍ŋ kɔ̄lta̍ŋ lā wa̍ ndā ni̍, le̍ŋ le̍ yɔ̍nūŋ ni̍ māā 
lɛ̄ŋnde̍ŋ ɛ̄chɛ̍nɛ̄. Le̍lāŋ, ā yɔ᷄ŋ bɛ̍ɛ̍ mī wāŋndā ha̍ā vēēlu̍ Mɛ̄lɛ̄ka̍ āā, “Mɛ̄lɛ̄ka̍ nāā,” 
si̍ɔ̍mbu̍lā ve᷅ Mɛ̍lɛ̄kā le̍ sɔ̄lɔ̄la᷄ŋndo̍ māā wānāā ndūāā le̍ ndā chō le̍. Kāni̍ fu̍u̍le̍, ō 
bīī mbo̍ bɛ̄ɛ̄ndīāā chi̍o̍o̍ le̍ ndā. 

17-18Tīīnda᷄ŋndo̍ to̍sā ni̍, bōōndi̍i̍ Mɛ̄lɛ̄ka̍ tɔ̄ɔ̄ndāŋ E̍bīlāha᷅m le̍ mbō sōli̍ Āa̍se̍ po̍ 
ndɔ̄ māā sālā ve̍, mi̍ E̍bīlāha᷅m chɛ᷅l le̍ ndu̍ sālāā sōlīo̍o̍ o̍ Mɛ̄lɛ̄ka̍ lo̍. Āa̍se̍ wo̍ ho̍ō, 
ndu̍ Mɛ̄lɛ̄ka̍ chūe̍l E̍bīlāha᷅m būŋgɛ̄i̍ ni̍ māā ō chō chūāūwāā māmāā sɔ̄lā o̍ ndu̍ 
ni̍ŋ, kɛ̍ o̍ ko̍ŋ ni̍ŋ fa̍ū, E̍bīlāha᷅m wā ni᷅ŋ le̍ po̍ ndɔ̄ pi̍lɔ̍ɔ̍ ho̍ō sālāā sōlī. 

19Mi̍ E̍bīlāha᷅m ki̍ālū yāmɛ̍i̍ o̍ kɔ̄l ndɔ̄ɔ̍ ni᷄ŋ māā ā yɔ᷄ŋ bɛ̍ɛ̍ mī Āa̍se̍ vi᷅, māā Mɛ̄lɛ̄ka̍ 
nɔ̄lā mbō mīŋgi̍ ndu̍ yōōmū. Ndu̍yɛ̍, māā lēkɛ̍ndɛ̄, Mɛ̄lɛ̄ka̍ sōli̍ māsōlīāā Āa̍se̍ o̍ 
pīɔ̍mndo̍ ni᷄ŋ mbo̍ mīŋgī ndu̍ E̍bīlāha᷅m o̍ bā. 

20Tīīnda᷄ŋndo̍ to̍sā ni̍, mɛ̄ɛ̍ Āa̍se̍ wā Che̍kɔ̍pū ndā I̍īsɔ̄ sālāā dɔ̄wɔ̄ɔ̍, mbo̍ dīmī ā 
dɛ̍nɛ̍ kɛ̍ndɛ̄ Mɛ̄lɛ̄ka̍ wā ndā hūnɔ̄ɔ̄ kē o̍ lāchīo̍o̍ ni᷄ŋ ndo̍ o̍kɔ̄ɔ̄. 

21Tīīnda᷄ŋndo̍ to̍sā ni̍, mɛ̄ɛ̍ Che̍kɔ̍pū bōōndi̍i̍ ndūɛ̍i̍ pīɔ̍mnde̍ ī wā le̍ fūūlūūwo̍, 
mbō dūāū chūāūwāā Chōo̍sɛ̍ wā sālā ā pīlɛ̍ŋ pi̍lɛ̍ŋ ndā fa̍ū. Bōōndi̍i̍ ke̍ŋ, mi̍ 
Che̍kɔ̍pū tu̍ndu᷄ŋ o̍ tīnda̍ ndɔ̄ɔ̍ chōo̍ mbo̍ sāŋgālā Mɛ̄lɛ̄ka̍. 

22Tīīnda᷄ŋndo̍ to̍sā ni̍, mɛ̄ɛ̍ Chōo̍sɛ̍ bōōndi̍i̍ ndūɛ̍i̍ pīɔ̍mnde̍ ī wā le̍ fūūlūūwo̍, mbo̍ 
sūāā ā mɛ̄ɛ̍ I̍sɔ̄lūɛ̍i̍ya̍ ā wā hūnɔ̄ɔ̄ fāŋa᷄ŋ o̍ lɛ̄ŋndē I̍chi̍pīle̍ŋ ni᷄ŋ yɛ̍. O̍ ko̍ŋ kɔ̍ɔ̍lī, 
mbo̍ chɔ̄m ndā māā tē ō vī pɛ̍, mɛ̄ɛ̍ ndā āā nɔ̍ le̍ tōsāā ā dīāllūŋ ndɔ᷄ŋ yɛ̍. 

23Tīīnda᷄ŋndo̍ to̍sā ni̍, vīōlɔ̄ɔ̍ Mūu̍sē mi̍ kālā ndɔ̄ ndā fi̍nyā ndɔ̄ mā vīāŋ ndu̍ le̍ 
pāŋgo̍ŋ ŋ̄ ŋgāā. Kāni̍ fo̍ndōle̍, mɛ̄ɛ̍ ndā chē māā pōo̍mbɔ̄ɔ̍ chō chɛ̄lɛ̄kpɛ̍ kɛ̍ndɛ̄ 
bɛ̄ndū, sīōōŋīī ve̍ ndā le̍ sāwā māsāā le̍ lɛ̄ŋndē I̍chi̍pīle̍ŋ ō dɔ̄ū wo̍ tɛ̄ɛ̄mbūūwo̍ 
le̍. 

24Ndu̍yɛ̍, tīīnda᷄ŋndo̍ to̍sā ni̍, bōōndi̍i̍ Mūu̍sē su̍l lāŋu̍nɔ̄ kālā ve̍, ō chɛ᷄l mī 
wāŋndā vēēlu̍ ndu̍ āā, Māsāā I̍chi̍pī, po̍ chūā ndɔ̄ɔ̍ le̍. 

25Mbo̍ chūā mɔ̍nɛ̍i̍ bīyɔ̄ɔ̍ lātūlu̍ ndā wānāā Mɛ̄lɛ̄ka̍a̍, mbo̍ hīāū ā wāā o̍ kɔ̄l kɛ̄ndɛ̄ 
yɔ̄ŋ wɔ̄ɔ̍ŋndo̍ ni᷄ŋ, o̍ nɛ̍ī ā mɛ̄ɛ̄lū le̍ wo̍. 

26Mi̍ Mūu̍sē sɔ̍lā yi̍o̍ūla̍ŋ mɛ̄ɛ̍ Ki̍li̍tī, wānā Mɛ̄lɛ̄ka̍ chu̍ā būŋgɛ̄i̍ māā ō chō vīōmɔ̄ɔ̄ 
le̍ wāŋndā pīŋīo̍o̍ wo̍ ō sɔ̄lā yi̍o̍ūla̍ŋ yɛ̍. Kɛ̍ mbo̍ chūā yīōūlā lāŋ māā, lāŋ lā hi̍o̍ū 
wā sūɛ̍i̍ tɔ̄nɔ̄ po̍lo̍ŋ ā sūlta̍ŋ kpo̍u̍ lɛ᷅ŋndē I̍chi̍pīle̍ŋ sɔ̄lāā. Kāni̍ fu̍u̍le̍, hɔ̄lte̍ŋ lē wā 
ndu̍ o̍ fāndā wā ndu̍ lāchī o̍ Mɛ̄lɛ̄ka̍ lo̍ wo̍. 

27Tīīnda᷄ŋndo̍ to̍sā ni̍, mi̍ Mūu̍sē fāŋa᷄ŋ I̍chi̍pī, sīōōŋīī bɛ̍ɛ̍ ve̍ ndu̍ le̍ tu̍mbe̍ māsā 
bɛ̍ndōo̍ I̍chi̍pī dɔ̍ɔ̍nu᷄ŋ ndo̍ le̍. Mbo̍ sīm ō kālā kpo᷅ke̍ māā wānā che᷅ Mɛ̄lɛ̄ka̍, ō 
ŋ̄wāŋndā chīe̍e̍ ā cho̍ ho̍ō chɔ̄ le̍ wo̍. 

28Ti̍i̍nda᷄ŋndo̍ to̍sā ni̍, mi̍ Mūu̍sē si̍mnu᷄ŋ wa᷅ŋndo̍, o̍ kāndu̍ bɔ̄ŋa᷅ŋ lōōna᷄ŋndo̍ ā 
hīōūwɔ̄ɔ̍ wo̍ chōo̍ o̍kɔ̄ɔ̄ wo̍. Mbo̍ dīmūl wāŋndā I̍sɔ̄lūɛ̄ī, māā ā sūu̍ kōo̍ma̍ 
chɔ̄lūa̍ŋ o̍ dīōlā ndālāŋ, māā ko̍ŋ to̍sā ni̍ ki̍i̍la̍nɔ̍ Mɛ̄lɛ̄ka̍ hu᷅ŋ ā pīɔ̍mndo̍ wo̍ ō di̍ū 
lɛ̍ Chu̍ūwa̍ pūāā ndāā tāsi̍a̍a̍ le̍. 

29Tīīnda᷄ŋndo̍ to̍sā ni̍, mi̍ wāŋndā I̍sɔ̄lūɛ̄ī ā nɔ̍lā mā tāŋ Pēē Si̍a̍ŋā Mɛ̄ŋmā Īhɛ᷄llo̍ 
ā ŋ̄pēlū, mɛ̄ɛ̍ wānā ku̍ānūŋ nu̍āā o̍ lɛ̄ŋndē vēsɛ̍i̍le̍ŋ chōo̍ yɛ̍. Kɛ̍ mɛ̄ɛ̍ wāŋndā 
I̍chi̍pī nda̍ nda̍ kīndi̍ le̍ tāŋɔ̄ɔ̍, ndā kpo̍u̍ mā lō o̍ pēēlo̍. 

30Tīīnda᷄ŋndo̍ to̍sā ni̍, sāāsā bɛ̍ndu̍ ndu̍ o̍o̍ bālu̍ Chɛ̄lu̍i̍kō kpɔ̍kɔ̍su̍ wo̍, mɛ̄ɛ̍ 
wāŋndā I̍sɔ̄lūɛ̄ī ā bālu̍ ndu̍ le̍ pālɛ̍i̍ ī ŋɔ᷄mmɛ̍ū, mbo̍ dēl kpu̍lūŋ. 

31Tīīnda᷄ŋndo̍ to̍sā ni̍, wānā la̍nɔ̍ su̍u̍ndɛ̍i̍ pi᷅lɛ̍ Chɛ̄lu̍i̍kō dīōla̍ŋ āā, Lu̍e̍ha̍bī, ā dīi̍ 
ndu̍ le̍. Bōōndi̍i̍ ndā wā wānāā to̍sā nyɛ᷅ Mɛ̄lɛ̄ka̍ ō dīmī wo̍ le̍ wā dīūwo̍ ve̍, ndu̍ 
ndu̍ mā chīīndīāā ndu̍. Kāni̍ fo̍ndōle̍, le̍ mɛ̄ɛ̍ o̍ yi̍yā su̍āŋ su̍a̍ŋa̍a̍ wāŋndā I̍sɔ̄lūɛ̄ī 
ā ve᷅m ndā yɛ̍. 

32Mī I̍ hi̍u̍ lɛ̍ bɛ̍ɛ̍ lāchi̍ ā īsɔ̄ɔ̍ chɔ᷅m ā wānāā wāā nu̍āā o̍kɔ̄ɔ̄ le̍, kāni̍ fo̍ndōle̍, ā chō 
tāu̍. I̍ nɔ̍ fo̍ndāŋ mī I̍ chɔ̍m īsɔ̄ɔ̍ ā ha̍ā ki̍nɛ̍i̍ o̍kɔ̄ɔ̄ le̍, kɔ̍ bi̍ī ā Ki̍dīɔ̄ŋ, ā Ba̍lu̍a̍kī, ā 
Sa̍msīŋ, ā Chɛ̍fi̍tāā, ā Dēēve̍, ā Sa̍a̍mīɛ̄ɛ̄, kɛ̄lɛ̄ŋgāā ā wānāā su̍āā le̍ Mɛ̄lɛ̄ka̍ wā ā 
pīli̍āā o̍kɔ̄ɔ̄ le̍. 

33Tīīnda᷄ŋndo̍ to̍sā ni̍, mi̍ ā pūm ā chɔ̄ū chɔ̄ūlā fāŋgā ā lɛ̄ŋīī chēle̍ŋ nde̍, mā yām. 
Ndu̍yɛ̍, mā tōsā sɔ̄ɔ̍ŋ cho̍ sākpō wo̍ŋ. Ndu̍yɛ̍, mā sɔ̄lā nyɛ̄m Mɛ̄lɛ̄ka̍ chūe̍l ndā 
būŋgɛ̄i̍ yo̍ŋ. Mā kīndā kpɔ̍kūŋnda̍ sōndōla̍ŋ. 

34Mi̍ ā pūm ā nyūmī yīŋndē bɛ̄ndūle̍ŋ. Ā pūm mī wāŋndā kīndi̍ le̍ ndā dīyɔ̄ɔ̍ ā 
mɔ̄ɔ̍ŋ, kɛ̍, mā hɛ̄lu᷄ŋ ā ti̍ū ndā bā le̍. O̍ kāndɔ᷄ŋndo̍ ā nɔ᷅ kpāāyā le̍, kɛ̍, o̍ mɛ̄ɛ̄lu̍lāŋ 
mā sɔ̄lā kpāāyāā. Ā wā ku̍u̍ba̍a̍ chɔ̄ūwāā bɛ̄ndū. Mā sōlī wānāā chɔ̄ūwa̍ o̍ lɛ̄ŋnde̍ 
ī pīlɛ̍ī ni᷄ŋ ā chɔ̄ūwo̍. 

35Tīīnda᷄ŋndo̍ to̍sā ni̍, mī wāŋ lāāndūāā ā pūm, wānāā ndāā vi᷅ wā ā mīīŋgū 
yōōmū, mā mīŋgī nda̍ nda̍ o̍ bā. Tīīnda᷄ŋndo̍ to̍sā ni̍, wāŋndā ā pūm ā chɛ᷄l mā 
kɛ̄ɛ̍ Mɛ̄lɛ̄ka̍, le̍ hāli̍ kpe̍ŋ ā ma᷄l ndā le̍. Le̍ he̍ī, mā lō ndā nyɛ̄ nɛ̄īyāā lūēīyo̍ hāāā 
mā wū. Le̍ sābū ndā bīūnu̍ŋ mu᷅ŋ ndo̍ cho̍ ni̍, māā le̍ mā hu᷄ŋ mi̍i̍ŋgū yōōmū mā 
sɔ̄lā yōōmu̍ hi̍o̍ū bɛ̄ndā wo̍. 

36Ā pūm wāŋndā māmɔ̄ɔ̍ ndā, mā lɔ̄ɔ̄ ndā. Mā dūāū ā pūm o̍ yɔ̄lɔ᷄ŋ, mā dūāū ā 
pūm o̍ chīɛ̄īlā mānyūmndāŋ ni᷄ŋ. 

37Ā pūm mā lo̍ ndā vīīyo̍ ā pōūta̍ŋ mā vī. Ā pūm kīōlɔ̄ɔ̍ ndā tɛ̄ɛ̄ŋ kpa̍li̍. A̍ pūm 
dīūwo̍ ndā ā mɔ̄ɔ̄ŋ fāŋndo̍ŋ. Wānāā tāmbɛ̍i̍ya̍ wāŋndā ha̍ā ā wā ni̍. Yāu̍lā 
chūīŋnda̍ŋ kɛ̄lɛ̄ŋgāā yāu̍lā sāāla̍ŋ lā wā nyɛ̄ ndā chu̍ɛ̍i̍ya᷄ŋndo̍ ni̍. Mi̍ wāŋndā tūsī 
ndā nyɛ̄ pālāā chōo̍, mā tōsā nyɛ̄ o̍ nyɛ̄ wɔ̄ɔ̍ŋ ā ndā. 

38Wāŋndā ha̍ā o̍ po̍llo̍ ni᷄ŋ ko̍ni̍ ndā āā bālū ni̍, ā o̍ pēmbo᷄ŋ chōo̍. O̍ kpōlo̍ŋndāŋ 
tɛ̄ɛ̄ŋ ndā āā lɔ᷅l ni̍ ā o̍ būūlūla̍ŋ ni᷄ŋ. Ndu̍ o̍o̍ bɛ̍ndā mī wānāā kɛ̄ndīāā wāā nu̍a̍ā 
ndā āā hi᷅ŋ chi̍e̍ēŋ nānu᷄ŋ te̍. 

39Tīīnda᷄ŋndo̍ to̍sā ni̍, wāŋndā ha̍ā kpo̍u̍, mi̍ Mɛ̄lɛ̄ka̍ chūā ndā māā wānāā kɛ̄ndɛ̄ 
ndu̍ o̍ hɔ̄l. Kɛ̍ ndu̍yɛ̍, ā sɔ̄lā nyɛ᷅ Mɛ̄lɛ̄ka̍ chu̍ā būŋgɛ̄i̍ le̍ ndā kīo̍o̍ wo̍ le̍. 

40Sābū ko᷄ŋ cho̍ ni̍, māā Mɛ̄lɛ̄ka̍ kɛ̄ɛ̄si̍a̍a̍ le̍ mbō tōsāl ndā nyɛ̍ hi̍o̍ū bɛ̄ndā wo̍. 
Mɛ̄lɛ̄ka̍ kɛ̄ɛ̄si̍a̍a̍ māā nāā ni̍, ā ndā mbō sīīŋgu̍u̍ nāā dīōm pīlɛ̍ mɛ̄ɛ̍ o̍ hɛ̍nāŋ mī ŋ̄ 
wā ndu̍ o̍ hɔ̄l lɛ̍. 

Hi̍būlūi̍ya̍ 12 

Mɛl̄ɛk̄a̍ cho̍ fin̍yā nāā ni ̍
1Tē ō wā māā yɔ̄ŋɔ̄ɔ̄ pɛ̍, fāŋgā bɛ̍ndōo̍ ho̍ō ki̍nɛ̍i̍ ā chō nāā ā bālāā. Ndu̍yɛ̍, ā chɔ᷄m 
nāā ā mɛ̄ɛ̍ kpɛ̍ ndā āā nɔ̍ tīīnda᷄ŋndo̍ o̍ Mɛ̄lɛ̄ka̍ ni᷄ŋ yɛ̍. Le̍lāŋ, nyɛ̄ o̍ nyɛ̍ nɔ̍lā mbō 
kūūnā nāā le̍ kɔ̄la̍ŋ o̍ nɛ̄i̍ tōnyāā ho̍ō chōo̍, ā yɔ̄ŋ o̍ yɔ̄ŋ wɔ̄ɔ̍ŋ yi̍u̍ yi̍u̍ŋ nāā, lā ŋ̄ 
fāŋa᷅ŋ mu̍ŋ kpo̍u̍. Ndu̍yɛ̍, lā ŋ̄ sīmnu᷅ŋ kɔ̄l nyɛ̄ kɛ̄ndɛ̄ yi̍ le̍ kɔ̄lā cho̍ nāā lāchī lāŋ, 
mɛ̄ɛ̍ wāŋndā kūā nu̍āā le̍ kīlta̍ lābɛ̄ɛ̄la̍la̍ŋ yɛ̍. 

2Ndu̍ cho̍ nāā īsīsi̍ lāchi̍ mbo̍ wā nāā nɛ̄īyo̍ chɔ̄mndo̍ ā tīīnda᷄ŋ nāā ŋ̄ dūāū o̍ 
Mɛ̄lɛ̄ka̍ ni᷄ŋ ndo̍ o̍kɔ̄ɔ̄ ni̍. Ndu̍yɛ̍, ndu̍ to̍sā ni̍ mī tīīnda᷄ŋ nāā kālāā ō wā mɛ̄ɛ̍ o̍ nɔ̍ 
le̍ wāā yɛ̍. Mbo̍ bīī kɔ̄llo̍ mbo̍ sɔ̄lā pīɔ̍mndo̍ o̍ yɔ̄m sīŋgāfīlāā chōo̍, kāni̍ fu̍u̍le̍, le̍ 
kɔ̄l kɛ̄ndɛ̍ wā ndu̍ chūmndo̍ lāchī wo̍. Le̍ he̍ī, ō chu̍e̍ bɛ̍ɛ̍ bɛ̍ɛ̄la̍ tāmbɛ̍i̍la̍ o̍ sɔ̍lā 

lāŋ ndāŋ māā lā chō nyɛ̄ o̍ nyɛ̄ le̍. Ō chō ni᷅ŋ hāū i̍cha̍li̍ o̍ fo̍ndāŋ lēbīɔ̍ɔ̍ o̍ bā kɛ̄ndɛ̍ 
Mɛ̄lɛ̄ka̍a̍ chōo̍. 

3Lā yīyāŋ ndɔ̍ ā Chi̍i̍sū o̍kɔ̄ɔ̄, ā mɛ̄ɛ̍ o̍ bi̍u̍nu̍ŋ o̍ nyɛ̄ nɛ̄īyāā ni᷄ŋ yɛ̍. Mbo̍ bīūnu̍ŋ 
nyɛ̍ nɛ̄īyāā wānāā yɔ̄ŋndā wɔ̄ɔ̍ŋndā o̍ bā, ā tu̍l ndu̍ lēyɛ̄ wā. Lā yīyāŋ ā ndu̍ o̍kɔ̄ɔ̄ 
yɔ̄ŋi̍ nyā wu̍ ŋ̍di̍āl, mī lā ma᷄l tīīnda᷄ŋ nyā nɔ̄ o̍ Mɛ̄lɛ̄ka̍ ni᷄ŋ ndo̍. 

4Sɔ̍ŋgɔ̄ nyā chō ho̍ō ā wānāā dɛ̍nɛ̍ wɔ̍ɔ̍ŋndā wo̍, ō tūūlu̍ wɔ̍ tu̍u̍lu̍ nyā sɔ̄lā pīɔ̍m 
le̍ni̍ŋ te̍. 

5Dīōmndā dɛ̄ɛ̄nīāālā Mɛ̄lɛ̄ka̍ sōō la᷅ŋ nāā nyā chūā le̍ nyā kpi̍i̍li̍a̍a̍ kīo̍o̍ lāŋ, ndu̍ 
yɔ̍nūŋ ni̍ māā vēēlū o̍ ve̍e̍lu̍ nyā āā, chūāūwāā ndūāā wo̍, bāā mī lā pūɛ̄ɛ̄nu̍ŋ 
māpu̍ɛ̍ya᷄ŋ di̍ōmndā la᷄ŋ? Mbo̍ dīmī āā, “Po̍ nūu̍, tē Māsānɔ̄ɔ̍ Mɛ̄lɛ̄ka̍ mīŋgi̍ nu̍m 
o̍ nɛ̄ī pɛ̍, kɛ̍si̍ŋ ndi̍ o̍ kɔ̄l nyɛ̄ kɛ̄ndɛ̍ī. Tē ō hāndu̍ nu̍m nyɛ̄ pālāā chōo̍ pɛ̍, tāmbū 
kɔ̄l te̍. 

6Si̍nā pɛ̍ŋgu̍ māā Māsānɔ̄ɔ̍ Mɛ̄lɛ̄ka̍ ndu̍ ndu̍, wānā o̍ kāālā wo̍ nūm o̍ mi̍ŋgī o̍ nɛ̄ī 
ni̍. Nūm o̍ chu̍ā māā chūā ndɔ̄ɔ̍ ŋ̄ chō ni̍ wo̍, nūm o̍ hāndū nyɛ̍ pālāā chōo̍ le̍ sūɛ̍i̍ 
wɔ̍ɔ̍ŋīī ŋ̄ tōsā ve̍ ni̍.” 

7Le̍lāŋ, lā bīūnu̍ŋ nyɛ̍ pālāā hu᷅ŋ nyā chōo̍ wo̍, māā sīlā fi̍nyāā o̍ cho̍ ni̍. Ke̍ŋ chɔ᷅m 
ni̍ māā Mɛ̄lɛ̄ka̍ chu̍ā nyā māchūāā māā chūāūwāā ndɔ̄. Ɔ̍ɔ̄ chu̍ā cho̍ tē ō tōsā sūɛ̍i̍ 
wɔ̍ɔ̍ŋnde̍ pɛ̍, fi̍nyā ndɔ̄ he̍ndū ndu̍ nyɛ̄ pālāā chōo̍ le̍ ndu̍ sīlāā le̍ wo̍? 

8Tē ō ve̍ mbō ke̍ nyā sīlā wāā le̍nde̍ mɛ̄ɛ̍ o̍ si̍lā chu̍a̍u̍wāā ndūāā ā pīli̍āā kpo̍u̍ yɛ̍ 
le̍, mɛ̄ɛ̍ ko̍ŋ chɔ̍m māchɔ̄māā māā lā cho̍ chu̍a̍u̍wāā ndɔ̄ kpe̍e̍kpe̍i̍ le̍, mɛ̄ɛ̍ vīōlɔ̄ɔ̄ 
sa̍ma̍a̍ nyā chō ni̍. 

9Tē ō wā pɛ̍ mī ŋ̄ tōsā sūɛ̍i̍ wɔ̍ɔ̍ŋnde̍, mī fi̍nyāā nāā chi̍e̍ēŋ nānu᷄ŋ ā hāndu̍ nāā 
nyɛ̄ pālāā chōo̍ le̍ nāā sīlāā pɛ̍, bɛ̄ɛ̄le̍ŋ nāā ŋ̄ kē ndā ni̍. Tē ī wā yɛ̄ le̍nde̍ pɛ̍, mɛ̄ɛ̍ 
ŋ̄ nɔ̄ mī ŋ̄ tūēī Mɛ̄lɛ̄ka̍ fi̍nyā nāā dīōm, mbō hīōū bɛ̍ɛ̍ mɛ̄ɛ̍ nāā ŋ̄ tūɛ̄ī fi̍nyāā nāā 
chi̍e̍ēŋ nānu᷄ŋ di̍ōm yɛ̍, le̍ hāli̍ kpe̍ŋ mī ŋ̄ wā yōōmū kpe̍e̍kpe̍i̍. 

10Fi̍nyāā ve̍lū nāā chi̍e̍ēŋ nānu᷄ŋ ndā mā hāndu̍ nāā nyɛ̄ pālāā chōo̍ le̍ te̍le̍ŋ bi̍ŋgī, 
le̍ nāā sīlāā mɛ̄ɛ̍ ndā nɔ̄ o̍ kɔ̄l māā ō bɛ̄ndā yɛ̍. Kɛ̄, Mɛ̄lɛ̄ka̍ ndu̍ ndu̍, nyɛ̄ pālāā o̍ 
hāndū nāā chōo̍ wo̍, ō chō māchūāā le̍ nāā mālāā mī ŋ̄ sīmnu᷄ŋ wānāā kāsī mɛ̄ɛ̍ 
ndu̍ pi̍lā cho̍ yɛ̍. 

11Bōōndi̍i̍ nāā ŋ̄ wā nyɛ̍ pālāā sɔ̄lāā le̍ yɔ̄ŋ wɔ̄ɔ̍ŋ nāā ŋ̄ tōsā wo̍ ve̍, bōōndi̍i̍ ke̍ŋ 
mī ŋ̄ tāmbu̍ kɔ̄l. Ō ve᷅ su̍ɛ̍i̍ kɔ̄l kɛ̄ndɛ̄ le̍. Kɛ̍, tē te̍le̍ŋ ti̍ŋ hīōū pɛ̍, wānāā chu̍ā si̍lā 
kōŋ ndā ki̍nɛ̍i̍, ō tōsā mā sīmnu᷄ŋ wānāā kɔ̄l nyūlū. Ndu̍ yɔ̍nūŋ ni̍ māā, kɔ̄l nyūlōo̍ 
ō wānā sɔ̍lā sānāā ā wāā Mɛ̍lɛ̄kā o̍ hɔ̄l sākpō wo̍. 

Pɛɛ̄k̄ūlāŋ ā sīlālāŋ 
12Le̍lāŋ, lā mīīŋgu̍ di̍āllūŋ kālāŋ sɛ̄nɛ̄īyo̍ŋ sɔ̄lā o̍ ti̍i̍nda᷄ŋ nyāā ni᷄ŋ ndu̍yɛ̍, mī lā 
dɛ̄ɛ̄ni̍a̍a̍ kɔ̄ltā nyālāŋ. 



2572 

 

 
Kisi Bible Quick 

© 2013 Bible Society in Liberia. 
 

 
 

 

13Lā tōsā mī kāālā nyālāŋ lā wā sākpō. Ko̍ŋ to̍sā ni̍, wānāā nɔ̍ di̍āllūŋ kālā o̍ 
tīīnda᷄ŋ ndā nɔ̄ o̍ Mɛ̄lɛ̄ka̍ ni᷄ŋ ndo̍ le̍ wā, ā mi̍i̍ŋgūŋ kɔ̍ɔ̍lī le̍, kɛ̍, mā sɔ̄lā dīāllūŋ 
kāla᷄ŋ. 

14Lā kīndi̍ mī lā wā o̍ kɔ̄ltā nyūlū ni᷄ŋ ā wāŋndā kpo̍u̍. Ndu̍yɛ̍ o̍ ko̍ŋ kɔ̍ɔ̍lī, lā kīndi̍ 
mī lā wā wānāā cho̍ ā yɔ̄ŋga᷄ŋ o̍ Mɛ̄lɛ̄ka̍ lo̍. Kāni̍ fo̍ndōle̍, wānā o̍ wānā le̍ mā chē 
Māsānɔ̄ɔ̍ Mɛ̄lɛ̄ka̍, mɛ̄ɛ̍ mā wā wānā cho̍ ō yɔ̄ŋga᷄ŋ o̍ ndu̍ lo̍. 

15Lā wā ā mānda᷄ŋ yɔ̄ŋi̍ wānā o̍ wānā nyā tɛ̄ɛ̄ŋ o̍ fu̍lā o̍ kɛ̄ndɛ̄i̍ Mɛ̄lɛ̄kɛ̍i̍ bɛ̄ŋgu̍. 
Ndu̍yɛ̍ vɛ̍lɛ̄, lā wā ā mānda᷄ŋ yɔ̄ŋi̍ wānā o̍ wānā nyā tɛ̄ɛ̄ŋ o̍ nɔ̍ kāā lōlɛ̍i̍yo̍, mɛ̄ɛ̍ 
lo̍lōo̍ ō lo᷄l nu̍āā, tē ō de᷄l o̍ nyɛ̄ o̍ nyɛ̄ pɛ̍, lo᷄l ndɔ̄ɔ̍ ta᷄ŋ ō tīu̍ lēni᷄ŋ si̍lɔ̍ yɛ̍ le̍. Wānāā 
nɔ᷅ kāā lōlɛ̍i̍ wāā nu̍āā wā, ndā ma᷅l sɔ̍ɔ̍ŋ ni̍, ndu̍yɛ̍ mā tɛ̄ɛ̄mbu̍u̍ yōōmūlā wānāā 
fāŋgā fa̍ŋgā. 

16Ndu̍yɛ̍ vɛ̍lɛ̄, lā māndāŋ yɔ̄ŋi̍ wānā wā nyā tɛ̄ɛ̄ŋ mbō wā o̍ nīīlū sūūndɛ̍i̍ ni̍ŋ, 
kɛ̄lɛ̄ŋgāā mbō pɛ̄ɛ̄sā sɔ̄ɔ̍ŋ cho̍ ā Mɛ̄lɛ̄ka̍ o̍kɔ̄ɔ̄ wo̍ŋ, mɛ̄ɛ̍ I̍īsɔ̄ to̍sā yɛ̍. Kāni̍ fo̍ndōle̍, 
I̍īsɔ̄ ndu̍ ndu̍, le̍ nyɛ̄ dīāā pāāle̍ pi᷅lɔ̍ɔ̍, di̍ o̍ nɔ̍ o̍ yu̍ŋgu̍ ndāā chōo̍ māā po̍ tāse̍ wo̍, 
mbo̍ pīsī ndu̍ pɔ̄mbɔ̄ ndɔ̍ o̍ bā. 

17Nyā pi̍lā lā sīnā māā o̍ mɛ̄ɛ̄lu̍lāŋ ni᷅ŋ, I̍īsɔ̄ ndu̍ o̍o̍ hɛ̍nāŋ māā fi̍nyā ndɔ̄ dɔ̍u̍ ndu̍ 
sālā māā po̍ ndɔ̍ tāse̍, kɛ̍, mi̍ fi̍nyā ndɔ̄ kɛ̍ɛ̄. Ō he᷄l ni᷅ŋ cha᷄ŋndo̍ fe̍e̍, le̍ hāli̍ kpe̍ŋ 
mī ndu̍ o̍o̍ sɔ̍lā sālā kōŋ, kɛ̍, nɛ̄i̍ o̍ nɛ̄ī ve̍ lɛ̍ mī ndu̍ o̍o̍ nɔ̍lā nyɛ̄ o̍ to̍sā wo̍ māŋgālā 
le̍. 

18Nyā pi̍lā lā sīnā nāā nyā si᷄m ndā. Nya̍ nya̍ cho̍ māā wāŋndā I̍sɔ̄lūɛ̄ī le̍. Kāni̍ 
fo̍ndōle̍, nda̍ nda̍, mā hūŋ o̍ Pēmbīī Sa̍a̍nāīve̍ bɛ̄ŋgu̍, mā chā yīŋndē wūle̍ wu᷅le̍ 
bɛ̍ndūle̍ŋ lēchōo̍ ā nyūmmā kpīŋgbi̍ma̍ bɛ̍ndūa̍ŋ ā hūēīyīī fūkū fūkūī bɛ̄ndūe̍i̍. 

19Mā tūɛ̄ī mi̍ bu̍lo̍o̍ sūāā, ndu̍yɛ̍, mā tūɛ̄ī mi̍ dīōmndo̍ sūāā. Mi̍ dīo̍m so̍o̍nu᷄ŋ ndo̍ 
lūēī ndā sīōōŋnde̍ ta̍u̍ ta̍u̍. Mā nyɔ̄ɔ̄lū māā dīōm kōŋ su̍āā lɛ̄ nāā ndā chūā le̍. 

20Mā dīmī māā nyɛ̄ dīōm kōŋ sōō wo̍, ō hīōū ndā māyōōmū. Kāni̍ fo̍ndōle̍, mbo̍ 
dīmī āā, “Wānā o̍ wānā pi̍lāŋ pe̍mbēi̍ he̍ī pɛ̍, lā lo̍ ndu̍ vīīyo̍ ā pōūta̍ŋ mbō vī, ō 
wā bɛ̍ɛ̍ chɔ̍lū.” 

21Mi̍ sɔ̄ɔ̍ŋ ndā chē lo̍ŋ ndo̍ŋ ŋ̄ dūāū ndā sīōōŋnde̍ tāu̍. Mi̍ Mūu̍sē pi̍lā di̍mī āā, “Mi̍ 
nyi̍i̍yā kpa᷅ kpā ā sīōōŋnde̍.” 

22Kɛ̍ nya̍ nya̍, fo̍ndāŋ nyā hīŋ ndo̍ ō chō yɛ̍, o̍ Pēmbīī Sa̍a̍yɔ̄ŋnde̍ nyā hīŋ ni̍. 
Mɛ̄lɛ̄ka̍ yɔ̍ŋgū yo̍o̍mōo̍ wo̍ o̍ ndu̍ lo̍ chi̍e̍e̍ nyā hīŋ ni̍, ndu̍ yɔ̍nūŋ ni̍ māā 
Chūlu̍sɛ̄lɛ̄m o̍ cho̍ chōo̍ cho̍o̍ wo̍, nāā Ki̍i̍la̍a̍ Mɛ̄lɛ̄ka̍a̍, wa̍a̍la̍ŋ o̍ wa̍a̍la̍ŋ ni᷄ŋ, ā chō 
wā. 

23O̍ ku̍ndā kɔ̄l kɛ̄ndɔ̄ɔ̍ chōo̍ nyā hīŋ ni̍, ndu̍ yɔ̍nūŋ ni̍ māā Mɛ̄lɛ̄ka̍ chūāūwāā 
ndūāā tāsi̍a̍a̍, ā o̍ po̍o̍nyi̍āā dīōlā ndālāŋ o̍ yāu̍ ndɔ̄ɔ̍ ni᷄ŋ ɛ̄chɛ̍nɛ̄. Mɛ̄lɛ̄ka̍ o̍ cho̍ 
wānā ki̍ālāā īyāmāā le̍ ŋ̄wāŋndā chīe̍e̍ kpo̍u̍ wo̍, nāā ndu̍ chu̍ā nyā hīŋ ni̍. Wānāā 
vi᷅ wā, ā cho̍ sākpō Mɛ̄lɛ̄ka̍ o̍ hɔ̄l ndu̍yɛ̍, mbo̍ tōsā mā sīmnu᷄ŋ mɛ̄ɛ̍ o̍ hɛ̍nāŋ ndā 
mā wā yɛ̍ wā, nāā ndā chūā nyā hīŋ ni̍. 

24Chi̍i̍sū o̍ to̍sā mi̍ kpe̍ma̍ sɛ̍nɛ̄ī lūɛ̄ī Mɛ̄lɛ̄ka̍ tɛ̄ɛ̄ŋ ndā ŋ̄wāŋndā chīe̍e̍ wo̍, nāā ndu̍ 
chu̍ā nyā hīŋ ni̍. Kōo̍ma̍ ndūa̍ŋ mā fu̍lā le̍ nāā ni̍. Ndu̍yɛ̍, o̍ kōo̍ma̍ māŋ ni᷄ŋ Mɛ̄lɛ̄ka̍ 
chūe̍l nāā būŋgɛ̄i̍, le̍ nāā nyɛ̍ bɛ̍ndā mbo̍ hīāū ā kōo̍ma̍ E̍bɛ̄ɛ̄l wāŋ ndo̍ kīo̍o̍ ni̍. 

25Le̍lāŋ, lā māndāŋ yɔ̄ŋi̍ nyā kɛ̄ɛ̍ wa᷅nā su̍āā nāā nyā chūā wo̍ dīōm. Wānāā kɛ̍ɛ̍ 
wānā di̍mu̍l wāŋndā yōōŋgu̍ Mɛ̄lɛ̄ka̍a̍ o̍ chi̍e̍ēŋndo̍ ni᷄ŋ ndo̍ dīōm ndā, ā chīndā 
le̍. Le̍lāŋ, nāā i̍ yɔ̍nu̍ŋ ndɔ̍ ā ndā le̍nde̍, nāā ŋ̄ tu̍e̍ī ha̍ā mi̍ wānā chɛ̍ŋ ɛ̄chɛ̍nɛ̄ wo̍ 
ō sūāā nāa̍ na̍a̍ chūā wā, tē ō wā pɛ̍ mī ŋ̄ kɛ̄ɛ̍ ndu̍ dīōm, ŋ̄ nɔ᷅ mɛ̍ɛ̍ o̍ mɛ̄ɛ̍ chi̍ndāā 
le̍. 

26A̍ bōōndi̍i̍ ke̍ŋ sīndɛ̄, mi̍ dīōm ndɔ̄ɔ̍ hīīlūū chi̍e̍ēŋndo̍. Kɛ̍, ā bōōnde̍i̍ he̍ī ndi̍ ndi̍, 
ō mēnāŋ po̍, mbo̍ dīmī āā, “I̍ cho̍ vɛ̄lɛ̄ chɔ̄ɔ̄lū chi̍e̍ēŋndo̍ hīīlūū, ndu̍yɛ̍, ha̍la̍a̍ chōo̍ 
cho̍o̍ bɛ̍ɛ̍, I̍ cho̍ ndu̍ hīīlūū.” 

27Dīōmndā o̍ di̍mi̍ lāŋ āā, “I̍ cho̍ vɛ̄lɛ̄ chɔ̄ɔ̄lū chi̍e̍ēŋndo̍ hīīlūū,” lāŋ lā chɔ᷄m nāā 
māā nyɛ̄ o̍ nyɛ̍ hi̍i̍lu̍ŋ, mu̍ŋ yɔ̍nūŋ ni̍ māā nyɛ̄m Mɛ̄lɛ̄ka̍ tōōsi̍āā wo̍ŋ, ō chō mu̍ŋ 
fāŋā kpo̍u̍, o̍ ko̍ŋ mī nyɛ᷄m hi̍i̍lūŋ te̍ wo̍ŋ mu̍ŋ lo̍. 

28Le̍lāŋ, lā ŋ̄ mēlnu᷅ŋ Mɛ̄lɛ̄ka̍ bāli̍ka̍, kāni̍ fu̍u̍le̍ ō ke̍ nāā māsāle̍ hi̍i̍lūŋ te̍ le̍ŋ. Lā 
ŋ̄ yīlnu᷅ŋ ndu̍ bāli̍ka̍, ndu̍yɛ̍, mī ŋ̄ sōōlu̍u̍ ndu̍ mɛ̄ɛ̍ o̍ hi̍nī kɔ̍l lɛ̍, kīo̍o̍ ndu̍ bɛ̄ɛ̄le̍ŋ, 
mī ŋ̄ nɔ̄ sīōōŋīī ndūɛ̍i̍. 

29Kāni̍ fo̍ndōle̍, Mɛ̄lɛ̄ka̍ nāā ŋ̄ chō ho̍ō pīɛ̄īyo̍ wo̍, mɛ̄ɛ̍ yīŋndē bɛ̄ndūle̍ŋ lē chō 
nu̍āā yɛ̍, le̍nde̍ o̍ cho̍ ni̍, nyɛ̄ o̍ nyɛ̄ kpo̍u̍ lōmɔ̄ɔ̍. 

Hi̍būlūi̍ya̍ 13 

Kāālā hin̍ī Mɛl̍ɛk̄ā kɔl̄ lāŋ 
1Lā hīo̍u̍ lāchi̍ ā kāāli̍āŋndo̍ vēllāā vēllē, māā wānāā lāāla᷄ŋ o̍ Ki̍li̍tī ni̍ŋ. 

2Lā ma᷅l mīāllā yīyāā o̍ chīɛ̄īlā nyālāŋ ni᷄ŋ te̍. Wāŋndā ā pūm ā lo̍ ni᷅ŋ o̍ mīāllā 
yīyāā, mā yīyā ki̍i̍la̍a̍ Mɛ̄lɛ̄ka̍a̍ ā sīnā pɛ̍ŋgu̍ le̍. 

3Lā pu̍ɛ̍ɛ̍nu᷄ŋ ā wānāā cho̍ o̍ bīyɔ̄ɔ̍ ni᷄ŋ ndā le̍. Lā chu̍ā nyā pi̍lā māā nyā ndā cho̍ 
o̍ bīyɔ̄ɔ̍ ni᷄ŋ ni̍. Lā pu̍ɛ̍ɛ̍nu᷄ŋ vɛ̍lɛ̄ ā wānāā cho̍ o̍ nyɛ̄ pālāā ni᷄ŋ ndā le̍. Lā chu̍ā nyā 
pi̍lā māā nyā ndā cho̍ o̍ nyɛ̄ pālāā kōŋ ni᷄ŋ ni̍. 

4Wānā o̍ wānā lā kɛ̄si̍ nɔ̄ɔ̍ lēbɛ̄ɛ̄. Chɛ᷅l mī dɛ̍nɛ̍ o̍ dɛ̍nɛ̍ ke̍e̍ku̍ nyā tɛ̄ɛ̄ŋ nyā wānā 
che᷅le̍ŋ te̍, mɛ̄ɛ̍ nyā la̍a̍ nu̍m kɛ̄lɛ̄ŋgāā mɛ̄ɛ̍ nyā pɔ̍nɔ̍ nu̍m. Lā kɛ̄si̍ŋ o̍ kɔ̄l māā 
wānā o̍ wānā su̍u̍ndā ndā wānā ndā cho̍ o̍ nɔ̄ ni̍ŋ te̍ wo̍ pɛ̍, wānā ko̍ŋ Mɛ̄lɛ̄ka̍ chō 
ndu̍ hūnɔ̄ɔ̄ yāmɛ̍i̍ kīlūl. 

5Lā du̍a̍ū kɔ̄ltā nyālāŋ o̍ kāālā ŋ̄ka̍ni̍o̍o̍ le̍. Ndu̍yɛ̍, lā hīni̍ kɔ̍l ā nyɛ̄ nyā nɔ̄ wo̍. 
Kāni̍ fu̍u̍le̍, Mɛ̄lɛ̄ka̍ dīmi̍ āā, “I̍ fe̍ŋāŋ nyā īkɛ̄i̍ le̍, ndu̍yɛ̍, o̍ nyɛ̄ pālāā ni᷄ŋ bɛ̍ɛ̍ I̍ me᷅l 
nya̍ nya̍ kpe̍e̍le̍ le̍.” 

6Le̍lāŋ lā ŋ̄ nɔ̄nu᷅ŋ kɔ̄ltā sīmūlāāla̍ŋ, mī wānā o̍ wānā o̍ dīmi̍ āā, “Māsānɔ̄ɔ̍ Mɛ̄lɛ̄ka̍ 
ndu̍ mālā yā ni̍. Sīōōŋīī bi̍ī yā le̍. Ndu̍yɛ̍, wānā nɔ̍lā yā nyɛ̄ o̍ nyɛ̄ yɔ̄ŋ te̍.” 

7Lā lōōnu̍ŋ ndɔ̍ ā wānāā tāsi̍a̍a̍ wā nyā chīla̍ŋ mā dīmūl nyā sūɛ̍i̍ Mɛ̄lɛ̄kɛ̍i̍ yā. Lā 
lōōnu̍ŋ ndɔ̍ ā mɛ̄ɛ̍ kūɛ̍i̍la̍ ndālāŋ lā wā yɛ̍, o̍ ko̍ŋ kɔ̍ɔ̍lī, ā mɛ̄ɛ̍ ndā vī yɛ̍. Lā to᷄l ndā 
kɔ̄ɔ̄lī ā mɛ̄ɛ̍ ndā āā dɔ̍ū tīīnda᷄ŋ ndāā o̍ Mɛ̄lɛ̄ka̍ ni᷄ŋ yɛ̍. 

8Chi̍i̍sū Ki̍li̍tī ō fe̍ŋāŋ le̍cho̍o̍ le̍. Mɛ̄ɛ̍ o̍ wā sīndɛ̄ yɛ̍, pɛ̄ŋgo̍o̍ ho̍ō bɛ̍ɛ̍, le̍nde̍ ko̍ni̍ o̍ 
cho̍ ni̍. Ndu̍yɛ̍, o̍ sīɔ̄dīi̍ lāchīo̍o̍ ni᷄ŋ bɛ̍ɛ̍ le̍nde̍ ko̍ni̍ o̍ cho̍ wā ni̍. 

9Lā chɛ᷅l mī pɛ̄ɛ̄kūlā yɛ̍ yɛ̍la̍ wāŋndā chō hūnɔ̄ɔ̍ lāŋ mī lā fāŋā nyā o̍ nɛ̄i̍ tōnyāā 
chōo̍ le̍. Ō bɛ̄ndā mī lā tīīndāŋ kɛ̍ndɛ̄i̍ Mɛ̄lɛ̄kɛ̍i̍ le̍ kpāāyāā sɔ̄lāā o̍ nyi̍nāā nyāā 
ni᷄ŋ, mbo̍ hīāū ā sāwālā ku̍u̍nā nyɛ̄m dīāŋ ŋ̄ pūm dīo̍o̍ lāŋ tīīnda᷄ŋndo̍. Wānāā 
ti̍i̍ndāŋ sāwālāŋ nda᷅ŋ chūāā wā ā sɔ̍lā mālā o̍ mālā o̍ lāŋ chūāā ni᷄ŋ te̍. 

10Wānāa̍ so̍lī sa̍lāla̍ŋ o̍ chīɛ̄ī pīɛ̄īyāā Mɛ̄lɛ̄ka̍a̍ ni᷄ŋ ndā, ā nɔ̄ di̍ mā dē nyɛ̄m ndā 
sōlī sa̍lāa̍ o̍ māāŋndo̍ chōo̍ wo̍ŋ. Kɛ̍ ma̍āŋ na̍a̍ na̍a̍ ŋ̄ nɔ̄ ho̍ō wo̍, ā nɔ̍ di̍ mā dē 
sālā wāā lēchōo̍ le̍. 

11Tē māsā wānāā sōlīāā lāsa̍lāa̍ ō sōli̍ sālāā le̍ wāŋndā pɛ̍, ō chu̍ā kōo̍ma̍ chɔ̄lūāā 
kāŋ ō lūɛ̄ī ā māŋ o̍ chīɛ̄ī ndā sōlī sālāā wo̍, o̍ Fo̍ndāŋ Kāsi̍ hi̍o̍ū kpo̍u̍ wo̍ ni̍ŋ. Tē 
ō lūɛ̄ī ā māŋ pɛ̍, ō yɔ̄ŋgu̍ māŋ māā sālā o̍ Mɛ̄lɛ̄ka̍ lo̍, le̍ yɔ̄ŋndā wɔ̄ɔ̍ŋndā wāŋndā 
chīe̍e̍ya̍. Kɛ̍ vīsīāā vīlɛ̍i̍ya̍a̍ kāŋ ki̍nɛ̍i̍, ā fāŋāŋ ā ndā chi̍e̍e̍ ā kɔ̍ lo᷅m ndā. 

12Le̍ sābū kōŋ ndā fāŋāŋ ā Chi̍i̍sū chi̍e̍e̍ ni̍ mā kɔ̍ di̍ī ndu̍. Ō sɔ̄lā pi̍ɔ̍mndo̍ chi̍e̍e̍ 
le̍, le̍ hāli̍ kpe̍ŋ mbō chu̍ā kōo̍ma̍ ndɔ̄ma̍ ndu̍ pi̍lāŋ, mbō fāŋā yɔ̄ŋndā wɔ̄ɔ̍ŋndā 
wāŋndā chīe̍e̍ya̍ tōsā lāŋ, ndu̍yɛ̍, mā sīmnu᷄ŋ ā di̍a̍ndāā Mɛ̄lɛ̄ka̍ o̍ hɔ̄l. 

13Le̍lāŋ, nāā bɛ̍ɛ̍, lā ŋ̄ chɔ̄nu᷅ŋ mī ŋ̄ ma᷄l chi̍o̍o̍, mī ŋ̄ kūɛ̄ nāā Chi̍i̍sū chu̍ā, nāā bɛ̍ɛ̍ 
mī ŋ̄ kɔ̍ sɔ̍lāŋ bɛ̄ɛ̄la̍ tāmbɛ̍i̍la̍ o̍ sɔ̍lā lāŋ. 

14Ŋ̄ nɔ̍ chi̍e̍e̍ o̍ chi̍e̍ēŋndo̍ ho̍ō chōo̍ nānu᷄ŋ mbō wā le̍ fɛ̍ɛ̍ŋ ā fɛ̍ɛ̍ŋ te̍. Kɛ̍, ŋ̄ chō 
lēhɔ̄l o̍ nɛ̄ī le̍ chi̍e̍e̍ nāā ŋ̄ nɔ̄ le̍ hūnɔ̄ɔ̄ wāā wo̍. 

15Le̍lāŋ, lā ŋ̄ hīōūnu᷅ŋ lāchī ā Mɛ̄lɛ̄ka̍ sāŋgālāā te̍le̍ŋ o̍ te̍le̍ŋ. O̍ Chi̍i̍sū ni̍ŋ sānāā 
nāā ŋ̄ yɔ̄ŋgū sāŋgālāā ho̍ō ni̍, o̍ cho̍ māā sālā o̍ Mɛ̄lɛ̄ka̍ lo̍ wo̍. Wānāā di̍mūl 
wa᷅ŋndā māā Chi̍i̍sū cho̍ māsānɔ̄ ndāā ni̍ wā, sāŋgālā ko᷄ŋ cho̍ sālā ndā yɔ̄ŋgū 
Mɛ̍lɛ̄kā wo̍ ni̍. 

16Lā pu̍ɛ̍ɛ̍nu᷄ŋ le̍ wāŋndā kɛ̄ndɛ̄i̍ tōsāllo̍ le̍. Ndu̍yɛ̍ lā pīɔ̄ūvi̍āŋ nyɛ᷅m nyā nɔ̄ wo̍ŋ 
nyā wānāā cho̍ o̍ bālā hāvɛ̍i̍la̍ŋ ni᷄ŋ ndā. Sālālā Mɛ̄lɛ̄ka̍ hīnī kɔ̍l lāŋ lā cho̍ lāŋ ni̍. 

17Lā tūe̍i̍ wānāā cho̍ nyā chīla̍ŋ ndā dīōm. Lā tōsā nyɛ᷅ ndā dīmūl nyā wo̍. Ndā 
cho̍ nyi̍nāā nyāā māndāā ni̍. Kāni̍ fu̍u̍le̍, ā sīm ni̍ŋ fɛ̍ɛ̍ŋ Mɛ̍lɛ̄kā o̍ hɔ̄l, mā dɔ̄ūnu᷄ŋ 
ko̍na̍ ā wāli̍ nda̍ nda̍ chō tōsāā wo̍ o̍kɔ̄ɔ̄. Le̍lāŋ, lā tūe̍i̍ ndā dīōm le̍ mā wā ā kɔ̄l 
kɛ̄ndɛ̄ o̍ wāli̍ ndāā to̍sāā ni᷄ŋ. Tē lā tūi̍i̍ ndā dīōm te̍, ā wā ni̍ŋ wa̍llo̍ kɛ̄ ā kɔ̄l 
tāmbɛ̍i̍yo̍, ndu̍yɛ̍ ke̍ŋ i̍ mālā nyā le̍. 

18Lā hīo̍u̍ lāchi̍ ā Mɛ̄lɛ̄ka̍ pīɛ̄īyo̍ le̍ nāā. Nāā pi̍lā ŋ̄ sīnā māā kɔ̄ltā nāālāŋ lā chō 
wa̍la̍ŋ nāā Mɛ̄lɛ̄ka̍ wāā tɛ̄ɛ̄ŋ, kāni̍ fu̍u̍le̍, ŋ̄ hɛ̄nāŋ mī ŋ̄ tōsā nyɛ̍ bɛ̍ndā le̍ tōsāā wo̍ 
o̍ nɛ̄ī o̍ nɛ̄ī ni̍ŋ. 

19Tāāma̍, I̍ cho̍ wɔ̄ nyā kpo̍u̍ nyɔ̍ɔ̍lōo̍ māā, lā pīɛ̍i̍ Mɛ̍lɛ̄kā le̍ yā, le̍ mī I̍ ke̍le̍ŋa̍ 
fo̍ndāa̍ sɔ̄lā le̍ mīīŋgōo̍ nāā nyā chūā. 

Pīɛī̄lē mɛɛ̄l̄āāle̍ŋ 
20Mɛ̄lɛ̄ka̍ ō mīŋgi̍ Māsānɔ̍ nāā Chi̍i̍sū yōōmū mbo̍ sīīŋgūū ndu̍ wānā māndāā 
lāsāā bɛ̄ndōo̍, o̍ māndā nāā ŋ̍ cho̍ wānāā ndūāā wā wo̍. He̍ī yɔ̄nu̍ŋ sānāā ā pīɔ̍m 
o̍ sɔ̍lā wo̍. Ndu̍yɛ̍, pīɔ̍m ndɔ̄ ko̍ŋ, ndu̍ yi̍i̍ kpe̍ma̍ fɛ̍ɛ̍ŋ fɛ̍ɛ̍ŋndo̍ Mɛ̄lɛ̄ka̍ tɛ̄ɛ̄ŋ ndā 
ŋ̄wāŋndā chīe̍e̍ ni̍. Le̍lāŋ, I̍ cho̍ pīɛ̄īle̍ŋ māā Mɛ̄lɛ̄ka̍ o̍ ke᷅ wa᷅ŋndā kɔ̄l nyūlōo̍ wo̍, 

21ō ke̍ nyā nyɛ̄ o̍ nyɛ̄ kɛ̄ndɛ̄ le̍ mī lā nɔ̄lā mī lā tōsā nyɛ̄ o̍ hɛ̍nāŋ māā lā tōsā fɔ̍. 
Ndu̍yɛ̍, I̍ cho̍ pīɛ̄īle̍ŋ māā Mɛ̄lɛ̄ka̍ tōsā sānāā o̍ Chi̍i̍sū Ki̍li̍tī ni̍ŋ mī ŋ̄ sīmnu᷄ŋ mɛ̄ɛ̍ 
o̍ ye̍e̍mā nāā mī ŋ̄ wā yɛ̄ fɔ̍. Mbɔ̄ wāŋndā ā ke̍ Chi̍i̍sū Ki̍li̍ti̍ bɛ̄ɛ̄le̍ŋ le̍ fɛ̍ɛ̍ŋ ā fɛ̍ɛ̍ŋ 
fɔ̍. Āmi̍i̍nā. 

Dīōmndā mɛɛ̄l̄āāla̍ŋ 
22I̍ cho̍ nyā nyɔ̄ɔ̄lōo̍ chāāŋāā nīāā wānāā lāāla᷄ŋndā, māā lā bīūnu̍ŋ, mī lā ya᷄ŋ 
nīlāŋ nyɛ̄ kɛ̄ndɛ̍ī o̍ dīōmndā nyɔ̄ɔ̄lāālā yā I̍ po̍o̍nyi̍āā la᷅ŋ nāā nyā chūā lāŋ. Kāni̍, 
yāu̍ kālāā ō bēndu̍ bɛ̍ɛ̍ le̍. 

23Lā sīnā pɛ̍ŋgu̍ māā ā ma᷄l chāāŋ nāā Ti̍mo̍tī, nāā o̍ wā o̍ chīɛ̄ī mānyūmndo̍ ni᷄ŋ 
ndā. Tē ō kēle̍ŋā yā kōmāl pɛ̍, mɛ̄ɛ̍ nāā ndu̍ ŋ̄ chō hūnɔ̄ɔ̄ nyā yīlɔ̄ɔ̄. 

24Lā yi᷄l lā wānāā nyāā bānāā kpo̍u̍, ā wānāā Mɛ̄lɛ̄ka̍a̍ ā pīli̍āā kpo̍u̍. Wānāā 
lāāla᷄ŋāā chɛ̍ŋ lɛ᷅ŋndē I̍ta̍līle̍ŋ ndā bɛ̍ɛ̍, ā yi᷄l nyā lāpi̍. 

25Mbɔ̄ Mɛ̄lɛ̄ka̍ yīyāŋ nyā chōo̍ kpo̍u̍. Āmi̍i̍nā. 

Chēmi̍si̍ 

Chēmi̍si̍ 1 

1Yā Chēmi̍si̍ yā cho̍ yāu̍wo̍ ho̍ō pōōnyīāā ni̍, yā bu̍ɛ̍īyo̍ le̍ Mɛ̄lɛ̄ka̍ ā Māsānɔ̄ɔ̍ 
Chi̍i̍sū Ki̍li̍tī. I̍ cho̍ ndu̍ pōōnyīāā nāā nyā wānāā Mɛ̄lɛ̄ka̍a̍ chūā, nyā cho̍ o̍ ka̍āla̍ŋ 
ni᷄ŋ bā o̍ bā fe̍e̍ o̍ chi̍e̍ēŋndo̍ chōo̍ wā. I̍ yi̍l nyā, I̍ yi̍l nyā lāpi̍. 

Lā dɔu̍̄ tii̍n̍da᷄ŋndo̍ o̍ Mɛl̄ɛk̄a̍ niŋ᷄ 
2Chāāŋāā nīāā wānāā lāāla᷄ŋndā. Tē dɛ̍nɛ̍la̍ pālāālā yɛ̍ yɛ̍la̍ŋ lā hīŋ nyā chōo̍ pɛ̍, 
lā wā ā kɔ̄ltā kɛ̄ndɛ̄ bu̍tē. 

3Kāni̍ fu̍u̍le̍, nyā pi̍lā lā sīnā māā tē mu᷅ŋ ŋ̄ yɔ̄nu̍ŋ nyā pɛ̍, mɛ̄ɛ̍ tɔ̄ɔ̄nda᷄ŋndo̍ nyā 
cho̍ ko̍ŋ ni̍ le̍ sīnāā mɛ̄ɛ̍ kpɛ̍ nyā tīīndāŋ o̍ Mɛ̄lɛ̄ka̍ ni᷄ŋ yɛ̍ ni̍. Tē mu᷅ŋ ŋ̄ kēēku̍ nyā 
chōo̍ pɛ̍, lā nɔ̄lā mī lā hīōū lāchī ā sīsi̍lāŋ nyɛ̄ kɛ̄ndɛ̄ yi̍. 

4Lā hīo̍u̍ lāchi̍ ā sīsi̍lāŋ nyɛ̄ kɛ̄ndɛ̄ yi̍, mbō lo̍ o̍ ko̍ŋ hāāā, mī lā fūūlu̍u̍ o̍ mɛ̄ɛ̄lu̍lāŋ, 
le̍ mī lā sīmnu᷄ŋ mɛ̄ɛ̍ Mɛ̄lɛ̄ka̍ hɛ̄nāŋ nyā mī lā wā o̍ nyɛ̄ o̍ nyɛ̄ fe̍e̍ ni̍ŋ yɛ̍. Kāā o̍ kāā 
kɛ̄ndɛ̄ wa᷅ mī lā kɛ̄ɛ̍ ndu̍ nɔ̄ le̍. 

5Le̍lāŋ, tē wānā o̍ wānā wā nyā tɛ̄ɛ̄ŋ pɛ̍ mbō nɔ̍ tāāsi̍ le̍, mɛ̄ɛ̍ wānā ko̍ŋ ō nyūnā 
Mɛ̍lɛ̄kā dīōm, le̍ mbō ke̍ ndu̍ tāāsi̍o̍o̍. Wānā īkɛ̄ndɔ̄ɔ̍ Mɛ̄lɛ̄ka̍ chō nāā wānā o̍ 
wānā chu̍ā ni̍. Ō ke᷅ wānā nyɛ̍ ā ŋɔ̄ɔ̄chīāŋ te̍. Wānā o̍ wānā nyu̍nā ndu̍ le̍ tāāsi̍o̍o̍ 
pɛ̍, kīo̍o̍ o̍ ke᷅ ndu̍ ni̍. 

6Kɛ̍ ndu̍yɛ̍ wānā o̍ wānā tē ā nyu̍nā Mɛ̄lɛ̄ka̍ dīōm pɛ̍, mɛ̄ɛ̍ nɔ̍ lāāla᷄ŋndo̍ māā ō 
chō nu̍m kē. Tē ā nyu̍nā ndu̍ pɛ̍, nɔ᷅ kīīsa᷄ŋ o̍ kɔ̄l nūmndo̍ ni᷄ŋ te̍. Kāni̍ fu̍u̍le̍, wānā 
nyu̍nā ho̍ō Mɛ̄lɛ̄ka̍ ā kīīsa᷄ŋndo̍ wo̍, ō cho̍ wa᷅nā si̍m o̍ nɛ̄īyo̍ ō pīlɛ̍ chōo̍ sākpō le̍. 
Wānā wāā le̍nde̍ ō chō māchūāā mɛ̄ɛ̍ pēe̍ mɛ̄ŋmā īhɛ᷄llo̍ chō yɛ̍, hūēīye̍ ī hɔ᷄ŋ 
lēchōo̍ pɛ̍, mā si᷅m yi̍ le̍. Yɔ̄nɔ᷄ŋndo̍ yo̍kpa᷄ŋ yo̍kpa᷄ŋ, mā hēl mā tūāl. 

7-8Wānā mu̍lū mu̍lūa̍ŋndo̍ wānā wāā le̍ndōo̍ chō ni̍. Ō si᷅m o̍ nɛ̄ī pi᷅lɛ̍ chōo̍ le̍. 
Wānā wāā le̍nde̍ ō nɔ᷅ o̍ kɔ̄l kpo̍so̍ŋ māā ō chō nyɛ̄ o̍ nyɛ̄ sɔ̄lā Māsānɔ̄ɔ̍ Mɛ̄lɛ̄ka̍ o̍ 
bā le̍. 

Sīlāā le̍ wānāā tāmbɛi̍y̍a̍ ā wānāā sūlāā 
9Wānā lāāla᷄ŋ cho̍ ho̍ō ō tāmbɛ̍i̍ yo̍, ō na᷄ŋ kɔ̍l le̍ mɛ̄ɛ̍ Mɛ̄lɛ̄ka̍ ke̍ ndu̍ nāā si̍māā 
bɛ̄ndūāā yɛ̍. 

10Ndu̍yɛ̍ wānā lāāla᷄ŋ cho̍ ō sūlāā wo̍, ō na᷄ŋ kɔ̍l le̍ mɛ̄ɛ̍ Mɛ̄lɛ̄ka̍ tūsi̍ ndu̍ tōōlō yɛ̍. 
Kāni̍ fu̍u̍le̍, wānā su̍lāā chō māchūāā mɛ̄ɛ̍ bīl lāpe̍e̍ŋgo̍o̍ chō yɛ̍, ō vi̍ū yo̍o̍mū le̍. 

11Tē pāāle̍ŋ lē fūlā mī lē lɔ̄ɔ̄ bīl lāpe̍e̍ŋgo̍o̍ pɛ̍, pe̍e̍ŋge̍lā kɛ̍ndɛ̄lā lāŋ lā kēēndu̍ŋ, 
nāŋɔ̄ɔ̄ kōŋ mɛ̄ɛ̄lu̍. Le̍nde̍ i̍ yɔ̍nūŋ ā wānā su̍lāā ni̍. Ō chō wu̍ mbō mɛ̄i̍ kāwa᷅ltā 
ndɔ̄lāŋ ā mākɔ̄ɔ̄. 

Nyɛ ̍dɛɛ̍n̍īāā wa᷅ŋndo̍ le̍ mbō tōsā yɔŋ̄ wɔɔ̄ŋ̍ndo̍ wo̍ 
12Wānā dɛ̍nɛ̍la̍ pa̍lāāla̍ŋ lā kōmāl ho̍ō kɛ̍ ndu̍yɛ̍ mbō bīūnu̍ŋ ndo̍, ō pɛ̄l tɔ̄nɔ̄ɔ̍. 
Kāni̍ fo̍ndōle̍, tē ō hīōū lāchī ā sīsi̍lāŋ ā dīāllūŋ kālā, ā tīīnda᷄ŋndo̍ o̍ Mɛ̄lɛ̄ka̍ ni᷄ŋ 

pɛ̍, mbō lo̍ o̍ ko̍ŋ mī sɔ̄ɔ̍ŋ pālāŋ mu᷅ŋ ŋ̄ kēēku̍ ndu̍ chōo̍, ō hu᷄ŋ sɔ̍lā fāndāa̍, ndu̍ 
yɔ̍nūŋ ni̍ māā yōōmū Mɛ̄lɛ̄ka̍ chūe̍l wānāā kāālā ndu̍ wā būŋgɛ̄i̍ yo̍. 

13Tē wāŋndo̍ sɔ̄lā dɛ̄ɛ̄nīāā le̍ mbō tōsā yɔ̄ŋ wɔ̄ɔ̍ŋndo̍ pɛ̍, ō di̍mī nu̍āā māā Mɛ̄lɛ̄ka̍ 
le̍ cho̍ ndu̍ dɛ̄ɛ̄nīāā le̍ mbo̍ tōsā yɔ̄ŋ wɔ̄ɔ̍ŋndo̍ le̍. Mɛ̄lɛ̄ka̍ ndu̍ wānā dɛ̍ɛ̍nīāā ndu̍ 
le̍ ī wɔ̄ɔ̍ŋ to̍sā le̍. Ndu̍yɛ̍, ndu̍ Mɛ̍lɛ̄kā ō dɛ̍ɛ̍nīāā wānā le̍ mā to̍sā yɔ̄ŋ wɔ̄ɔ̍ŋ te̍. 

14Nyɛ̍ dɛ̍ɛ̍nīāā wa᷅ŋndo̍ le̍ yɔ̄ŋ wɔ̄ɔ̍ŋndo̍ tōsāā wo̍, ndu̍ cho̍ yēēmāŋ wɔ̍ɔ̍ŋ wa᷅ ndu̍ 
o̍ kɔ̄l lo̍ŋ ni̍. Mu̍ŋ lo᷅ ndu̍ vɛ̄ɛ̄lōo̍ hāāā ni̍, mbō wōu̍ bāā o̍ yɔ̄ŋ wɔ̄ɔ̍ŋndo̍ ni᷄ŋ. 

15Tē yēēmɛ̍i̍ wɔ̍ɔ̍ŋnde̍ ī lūɛ̄ī o̍ kɔ̄l wāŋndo̍ ni᷄ŋ pɛ̍, o̍ ko̍ŋ kɔ̍ɔ̍lī, mī ndu̍ pi̍lā yɔ̍ŋgu̍ŋ 
o̍ yēēmɛ̍i̍ ke̍ŋ ni᷄ŋ pɛ̍, o̍ ko̍ŋ, ō wōu̍ bāā o̍ yɔ̄ŋ wɔ̄ɔ̍ŋndo̍ ni᷄ŋ. Tē wāŋndo̍ tōsā yɛ̄ 
yɔ̄ŋ wɔ̄ɔ̍ŋndo̍ pɛ̍, o̍ mɛ̄ɛ̄lu̍lāŋ ō sɔ̄lā pīɔ̍mndo̍. 

16Chāāŋāā nīāā kāālāā, lā chɛ᷅l mī wānā o̍ wānā hu̍i̍ nyā le̍. 

17Nyɛ̄m kɛ̄ndɛ̄ kɛ̍ndɛ̄ŋ nāā ŋ̄ sɔ̄lā wo̍ŋ ki̍nɛ̍i̍, Mɛ̄lɛ̄ka̍ ke᷅ nāā mu̍ŋ ni̍. Mɛ̄lɛ̄ka̍ o̍ 
to̍o̍si̍āā nyɛ̍ ke᷅ nāā nyɛ̄ wāwo̍ŋndo̍ o̍ ha̍la̍a̍ ni᷄ŋ ndo̍ŋ ndo̍, ndu̍ ke᷅ nāā nyɛ̄m 
kɛ̄ndɔ᷄ŋ ni̍. Mɛ̄lɛ̄ka̍ ndu̍ ndu̍ lɔ̍ɔ̍ lɔ̍ɔ̍ ō chō lēchōo̍, ndu̍yɛ̍ ō mu̍lūl nāā kɔ̄ɔ̍, o̍ ko̍ŋ 
mbō mɛ̄i̍ nāā o̍ mānyūm ni᷄ŋ te̍. 

18Mɛ̄lɛ̄ka̍ ndu̍ pi̍lā kɛ̍ɛ̍si̍a̍a̍ ni̍ le̍ mbō sīīŋgu̍u̍ nāā chūāūwāā ndɔ̄, sānāā ā yōōŋgū 
tōnyāā ho̍ō. Ō tōsā he̍ī le̍ mī ŋ̄ sīmnu᷄ŋ wānāā tāse̍ nyɛ᷅m o̍ to̍o̍si̍āā wo̍ŋ ki̍nɛ̍i̍ 
tɛ̍ɛ̄ŋ. 

Yōōŋgu̍ Mɛl̄ɛk̄a̍a̍ ō mɛɛ̍l̍ū o̍ tūēīyɔɔ̄ ̍le̍, kɛ ̍tōsāā 
19Lā sīnā he̍ī pɛ̄ŋgu̍ chāāŋāā nīāā kāālāā, māā wānā o̍ wānā, wā wa᷅nā ke̍le̍ŋa̍ 
īsɔ̄ɔ̍ la̍ni̍ yāŋɔ̄ɔ̄. Kɛ̍ wa᷅ wānā so̍ō chɔ̍ chɔ̍ le̍. Ndu̍yɛ̍ wa᷅ wānā dɔ̍u̍nu᷄ŋ tu̍mbe̍ chɔ̍ 
chɔ̍ le̍. 

20Kāni̍ fo̍ndōle̍, tu̍mbo̍o̍ ō to̍sā mī wāŋndo̍ wā yōōmū o̍ nɛ̄ī sākpō mɛ̄ɛ̍ Mɛ̄lɛ̄ka̍ 
hɛ̄nāŋ ndu̍ le̍ wāā yɛ̍ le̍. 

21Le̍lāŋ, lā ma᷄l dɛ̍nɛ̍ o̍ dɛ̍nɛ̍ wɔ̍ɔ̍ŋ ā yɔ̄ŋndā wɔ̄ɔ̍ŋndā fāŋgālā wāŋndā chō tōsāā 
lāŋ wa̍ŋ wa̍ŋ. Ndu̍yɛ̍ yōōŋgū Mɛ̄lɛ̄ka̍ dɔ̄ū ho̍ō nyā o̍ lākɔ̄l lo̍, lā bīi̍ nyɛ᷅ o̍ di̍mi̍ wo̍ 
ndu̍yɛ̍ mī lā yɔ̄ŋgu̍ŋ o̍ ndu̍ bɛ̍ŋgu̍. Kāni̍ fu̍u̍le̍, yōōŋgū kōŋ nɔ̄ kpāāyāā mbō pīŋi̍ 
nyā. 

22Lā mɛ̍ɛ̍lū o̍ yōōŋgōo̍ ho̍ō tūēīyɔ̄ɔ̍ su̍e̍e̍ le̍. Lā tōsā nyɛ᷅ o̍ di̍mi̍ wo̍. Kāni̍ fu̍u̍le̍, 
wānā o̍ wānā mɛ̍ɛ̍lu̍ o̍ tūēīyɔ̄ɔ̍ su̍e̍e̍ pɛ̍, mbō tōsā nyɛ᷅ o̍ di̍mi̍ wo̍ le̍, mɛ̄ɛ̍ ndu̍ pi̍lā 
ko̍ni̍ cho̍ hūīnɔ᷄ŋndo̍ ni̍. 

23Wānā o̍ wānā yāŋ yōōŋgu̍ Mɛ̄lɛ̄ka̍a̍ nīlāŋ pɛ̍, kɛ̍ mbō ve̍ nyɛ᷅ o̍ di̍mi̍ wo̍ tōsā le̍, 
mɛ̄ɛ̍ ō chō māchūāā mɛ̄ɛ̍ wāŋndo̍ tōfāŋ nu̍āā o̍ tōfa᷅ŋndo̍ ni᷄ŋ yɛ̍. 

24Tē wāŋndo̍ tōfāŋ o̍ tōfa᷅ŋndo̍ ni᷄ŋ pɛ̍, dīmīo̍o̍ nu̍a̍ā āā, ō kɛ̄si̍ tōfa᷅ŋndo̍, mbō 
pu̍ɛ̍ɛ̍nu̍ŋ bɛ̍ɛ̍ mɛ̄ɛ̍ o̍ che᷅ ndu̍ pi̍lā yɛ̍. 

25Kɛ̍ wānā pɛ̍ɛ̍kū yo̍o̍ŋgōo̍ ho̍ō nyɛ̄ kɛ̄ndɛ̍ī yo̍, ndu̍yɛ̍ mbō hīōū lāchī ā nyɛ̄ o̍ di̍mī 
wo̍ tōsāā wo̍, wānā wāā le̍nde̍ sālāā Mɛ̄lɛ̄ka̍ dūāū ndu̍ ni̍. Yōōŋgū ko᷄ŋ yɔ̍nūŋ ni̍ 

māā, sāwā sa̍kpō bāŋā ho̍ō wāŋndā wo̍. Wānā mɛ̍ɛ̍lu̍ o̍ ndu̍ tūēīyɔ̄ɔ̍ su̍e̍e̍ le̍, 
ndu̍yɛ̍ mbō pu̍ɛ̍ɛ̍nu̍ŋ te̍ wo̍, o̍ ko̍ŋ, mbō tōsā nyɛ̄ o̍ di̍mi̍ māā wāŋndā nɔ̄ mā tōsā 
wo̍, sālāā Mɛ̄lɛ̄ka̍ dūāū ndu̍ le̍ ndu̍ tōsāā ni̍. 

26Wānā chu̍ā ho̍ō ndu̍ pi̍lā māā wānā pi̍ɛ̍i̍yāā Mɛ̄lɛ̄ka̍a̍ o̍ cho̍ ni̍, kɛ̍ mbō būmbā 
sōndō ndɔ̄ɔ̍ māndāā wo̍, mɛ̄ɛ̍ ndu̍ pi̍lā cho̍ hūīnɔ᷄ŋndo̍ ni̍. Mɛ̄ɛ̍ Mɛ̄lɛ̄ka̍ ndɔ̄ pi̍ɛ̍i̍yāā 
sīmnu᷄ŋ su̍ɛ̍i̍ fo̍ndō fu̍u̍. 

27Mɛ̄lɛ̄ka̍ o̍ cho̍ Fi̍nyā nāā wo̍, ndu̍ ndu̍ wānā o̍ chu̍ā māā ō chō wānā pi̍ɛ̍i̍yāā 
Mɛ̄lɛ̄ka̍ o̍ nɛ̄ī sākpō, ō nɔ᷅ sɔ᷅ŋ o̍ sɔ̄ŋ te̍ wo̍, sɔ̄ɔ̍ŋ o̍ to̍sā wo̍ŋ mu̍ŋ cho̍ mu᷅ŋ ni̍. 
Wānāā nɔ̍ ŋ̍ka̍lā le̍ wā, ā wānāā nɔ̍ ŋ̍fi̍nyā le̍ wā, ā wānāā pīāāndāā ndāā wū wā, 
vi̍i̍ya̍a̍ bā hāvɛ̍i̍ ā wāā le̍nde̍, ndā o̍ mālā ni̍. Ndu̍yɛ̍, māndāā ndu̍ pi̍lā, ō wo̍ū bā o̍ 
sɔ̄ɔ̍ŋ wɔ̍ɔ̍ŋ wāŋndā chō tōsāā o̍ chi̍e̍ēŋndo̍ ni᷄ŋ ndo̍ŋ ni᷄ŋ te̍. 

Chēmi̍si̍ 2 

Sīlāā ā yɛ ̍yiɔ̍ɔ̍ ̍chɔm̄ndo̍ wāŋndā tɛɛ̄ŋ̄ 
1Chāāŋāā nīāā, nyā dɔ̍ū ha̍ā tīīnda᷄ŋndo̍ o̍ Māsānɔ̍ nāā Chi̍i̍sū Ki̍li̍tī ni̍ŋ ndā, ndu̍ 
yɔ̍nūŋ ni̍ māā Māsānɔ̄ɔ̍ Mɛ̄lɛ̄ka̍ cho̍ o̍ nāŋɔ̄ɔ̄ bɛ̄ndōo̍ ni᷄ŋ ndo̍, lā wa᷅ wānāā chɔ̍m 
yɛ̍ yɛ̍ ŋ̍wāŋ tɛ̄ɛ̄ŋ te̍. 

2Tē ō wā yɛ̄ mī wānāā ŋīɔ̍ɔ̍ŋ ā hīŋ nyā tɛ̄ɛ̄ŋ o̍ bɔ̄ŋa᷅ŋ nyāā ni᷄ŋ. Mī ō pīlɔ̍ɔ̄ wā ō 
dōvīa̍ŋ o̍ nyɛ̄lā kɛ̄ndɛ̄ kɛ̍ndɛ̄la̍ŋ ni᷄ŋ, ā kēlɛ̄i̍ īko̍o̍līi̍ye̍ ndu̍ o̍ īsū. Ō pīlɔ̍ɔ̄ yɛ̍ wānā 
tāmbɛ̍i̍yo̍, ō chō le̍nde̍ ā nyɛ̄lā yūūlu̍la̍ŋ lēkɔ̄ɔ̍, 

3Mbō lo̍ o̍ ko̍ŋ mī lā ke̍ wānā cho̍ ā nyɛ̄lā kɛ̄ndɛ̄la̍ŋ ndo̍ bɛ̄ɛ̄le̍ŋ tāu̍. Mī lā dīmu̍l 
ndu̍ āā, “Hu̍ŋ cha᷅l nāā kɛ̍ndīāā ha̍ā.” Kɛ̍, wānā tāmbɛ̍i̍yo̍ ndu̍ ndu̍ mī lā dīmu̍l 
ndu̍ āā, “Kɔ̍ mā kɔ̍ si᷅m ndā.” Tē ko̍ŋ te̍, wānā pi᷅lɛ̍ dīmu̍l ndu̍ āā, “Hu̍ŋ mā hu̍ŋ 
cha᷅l lɛ̄ŋ yā o̍ lābɛ̄ŋgu̍ ni̍ŋ nānu᷄ŋ.” 

4Tē lā tōsā le̍nde̍ pɛ̍, mɛ̄ɛ̍ lā chɔ᷄m o̍ kāā nyāā ni᷄ŋ māā, wāŋndo̍ ō pīlɔ̍ɔ̄ hɔ̍ɔ̍ya̍lē 
ndɔ̄le̍ŋ lē hīōū ō pīlɔ̍ɔ̄. Wānā bi̍ī wāŋndā o̍ nɛ̄ī wāā le̍ndo̍o̍ chōo̍ pɛ̍, mɛ̄ɛ̍ ko̍ŋ cho̍ 
yi̍ya᷄ŋ kɛ̍ndɛ̄ le̍. 

5Lā ya᷄ŋ yā nīlāŋ chāāŋāā nīāā kāālāā, wānāā cho̍ ā tāmbɛ̍i̍ wa᷅ŋndā o̍ hɔ̄l chi̍e̍ēŋ 
nānu᷄ŋ ndā, ndā Mɛ̄lɛ̄ka̍ hɛ̄li̍ le̍ mā wā wānāā nɔ̍ tīīnda᷄ŋndo̍ o̍ Māsānɔ̄ɔ̍ Chi̍i̍sū 
Ki̍li̍tī ni̍ŋ ta̍u̍ ta̍u̍ wā ni̍. Ndu̍yɛ̍ māsāle̍ ndɔ̄le̍ o̍ chu̍e̍l wānāā kāālā ndu̍ wā būŋgɛ̄i̍ 
le̍ŋ, ndā wa᷅ ni̍ŋ o̍ māsāle̍ le̍ŋ bɛ̄ŋgu̍ ni̍. 

6Kɛ̍ mī nya̍ nya̍ tɛ̄ɛ̄mbūū wānāā tāmbɛ̍i̍ya̍ lābɛ̄ɛ̄. Mɛ̍i̍ yɔ̍, ō cho̍ wānāā sūlāā le̍ ā 
nɔ̍ nyā kīndīlāā le̍? Ō cho̍ ndā le̍ nɔ̍ nyā yɔ̄ɔ̍ o̍ ko̍tīi̍la̍ŋ ni᷄ŋ te̍? 

7Wānāā sūlāā ko̍ni̍ nɔ̍ dīōmndā wɔ̄ɔ̍ŋndāŋ dīmīo̍o̍ ā dīōlā Chi̍i̍sū Ki̍li̍tīla̍ŋ o̍kɔ̄ɔ̄ 
ni̍, ndu̍ yɔ̍nūŋ ni̍ māā dīōlā lēbɛ̄ɛ̄lā nyā chō lēbɛ̄ŋgu̍ lāŋ. 

8Nyɛ̄ sāwā Mɛ̄lɛ̄ka̍a̍ dīmi̍ wo̍, tē lā tōsā ndu̍ nyɛ̄ kɛ̄ndɛ̍ī pɛ̍, mɛ̄ɛ̍ lā tōsā nyɛ̍ bɛ̍ndā 
wo̍. Mi̍ sāwāa̍ dīmī o̍ Yāu̍ Mɛ̄lɛ̄ka̍a̍ ni᷄ŋ āā, “Kāālā chāāŋ nūm wa᷅nā chi̍o̍o̍ mɛ̄ɛ̍ ŋ̄ 
kāālā nūm pi̍lā yɛ̍.” 

9Kɛ̍ tē lā mɛ̄i̍ ke̍ŋ to̍sāā pɛ̍ mī lā tōl yɛ̍ yi̍ɔ̍ɔ̍ chɔ̄mndo̍ wāŋndā tɛ̄ɛ̄ŋ, mɛ̄ɛ̍ lā tōsā 
sūɛ̍i̍ wɔ̍ɔ̍ŋ. Ndu̍yɛ̍ o̍ ko̍ŋ kɔ̍ɔ̍lī, tē lā tōsā le̍nde̍ pɛ̍, mɛ̄ɛ̍ sāwāa̍ chīi̍ nyā yāmɛ̍i̍ kīlūl 
māā lā tɛ̄ɛ̄mbu̍u̍ sāwāa̍. 

10Tē ō wā pɛ̍ mī wāŋndo̍ chu̍ā sāwālā Mɛ̄lɛ̄ka̍ dɔ̄ū lāŋ kpo̍u̍, kɛ̍ ndu̍yɛ̍ mbō 
tɛ̄ɛ̄mbu̍u̍ ō pīlɛ̍ bɛ̍ɛ̍ kpe̍ pɛ̍, mɛ̄ɛ̍ ō chīi̍ la᷅ŋ kpo̍u̍ tɛ̍ɛ̍mbūū. 

11Wānā dɔ̍ū sāwāa̍ āā, “Su̍u̍ndā ā wānā nyā cho̍ o̍ nɔ̄ ni̍ŋ nyā ndu̍ le̍ wo̍,” ndu̍ 
ko̍ni̍ di̍mi̍ vɛ̄lɛ̄ ni̍ āā, “Wānā di̍ī chāāŋ nūm wa᷅nā chi̍o̍o̍ le̍.” Kɛ̍ ndu̍yɛ̍ mā su̍u̍ndā 
bɛ̍ɛ̍ ā wānā nyā cho̍ o̍ nɔ̄ ni̍ŋ te̍ wo̍ le̍, kɛ̍ tē ā dīī wānā chi̍o̍o̍ pɛ̍, mɛ̄ɛ̍ ā tɛ̍ɛ̍mbu̍u̍ 
sāwālāŋ lā tɔ̄la̍ŋ fa̍ū. 

12Mɛ̄ɛ̍ nāā ŋ̄ bīī sāwālā ndɔ̄lāŋ yɛ̍, le̍nde̍ Mɛ̄lɛ̄ka̍ chō hūnɔ̄ɔ̄ kɔ̍ɔ̍sɔ̍ ā nāā ni̍, tē ŋ̄ 
tōsā nyɛ̄ sāwālāŋ lā dīmi̍ wo̍ pɛ̍, ɔ̄ɔ̄ tē ŋ̄ tōsā le̍. Lāŋ lā yɔ̍nūŋ ni̍ māā, sāwālā nɔ̍lā 
la᷅ŋ mī lā bāŋā wāŋndā lāŋ. Le̍lāŋ, lā māndāŋ ā mɛ̄ɛ̍ nyā sūāā yɛ̍, ndu̍yɛ̍ mī lā 
māndāŋ ā kāā nyā tōsā wo̍. 

13Ndu̍yɛ̍ wānā o̍ wānā tūīīnu̍ŋ chāāŋ ndɔ̄ wa᷅nā chi̍o̍o̍ īnyīɛ̍ɛ̍ le̍, wānā ko̍ŋ, 
bōōndi̍i̍ Mɛ̄lɛ̄ka̍ wā ni̍ŋ fɛ̍ɛ̍ŋ kɔ̍ɔ̍sɔ̍ɔ̍ ā ndu̍ ve̍ ō tu̍i̍i̍nūŋ ndu̍ ni̍ŋ i̍nyi̍ɛ̍ɛ̍ le̍. Kɛ̍ wānā 
tu̍i̍i̍nūŋ ho̍ō chāāŋāā ndūāā wa᷅ŋndā chīe̍e̍ya̍ nyi̍ɛ̍ɛ̍ye̍ wo̍, ndu̍ ndu̍ ō chō hūnɔ̄ɔ̄ 
hīɔ̄lɔ᷄ŋ o̍ kɔ̍ɔ̍sɔ̍ɔ̍ ni᷄ŋ. 

Ō cho̍ ko̍ tii̍n̍da᷄ŋndo̍ nɔɔ̄ ̍le̍ cho̍ sūɛi̍ ̍le̍ 
14Chāāŋāā nīāā, tē wāŋndo̍ dīmi̍ pɛ̍ māā wānā dɔ̍ū tīīnda᷄ŋndo̍ o̍ Chi̍i̍sū Ki̍li̍tī ni̍ŋ 
ndo̍ o̍ cho̍ ni̍, kɛ̍ ndu̍yɛ̍ mbō tōsā sɔ̍ɔ̍ŋ chɔ᷅m māā ō chō wānā dɔ̍ū tīīnda᷄ŋ o̍ Ki̍li̍tī 
ni̍ŋ te̍, mɛ̄ɛ̍ tīīnda᷄ŋ ndɔ̄ ko̍ŋ ō mālā ndu̍ le̍. Tīīnda᷄ŋ wāā le̍nde̍ nɔ̍lā pā mbō pīŋi̍ 
ndu̍? Sāko̍. 

15Tē ō wā yɛ̄ mī lā nɔ̄ wānāā lāāla᷄ŋndā nyā tɛ̄ɛ̄ŋ, mī fɛ̍li̍o̍o̍ wā ō pīlɛ̍, kɛ̄lɛ̄ŋgāā 
mbō nɔ̍ nyɛ̍ dīāā le̍. 

16Tē wānā pi᷅lɛ̍ nyā tɛ̄ɛ̄ŋ o̍ lo̍ o̍ ko̍ŋ pɛ̍ mbō dīmu̍l wānā wāā le̍nde̍ āā, “Kɔ̍ lɔ᷅l 
kɛ̄ndɛ̄. Mɛ̄lɛ̄ka̍ wā lātu̍lu̍ ā nūm. Sɔ̍lā nyɛ̍ chūɛ̄ɛ̄na᷄ŋndo̍ le̍ hūēīye̍, ndu̍yɛ̍ mā sɔ̍lā 
nyɛ̄ dīāā tāu̍ fɔ̍.” Lā dīmi̍ bɛ̍ɛ̍ le̍nde̍, tē lā ke̍ ndu̍ nyɛ̄ o̍ hāu̍ bā wo̍ le̍, ko̍ŋ mālā 
ndu̍ kpo̍so̍ŋ te̍. 

17Mɛ̄ɛ̍ le̍nde̍ ko̍ tīīnda᷄ŋndo̍ nɔ̄ɔ̍ chō ni̍. Wānā di̍mī ho̍ō māā ō dɔ̄ū tīīnda᷄ŋndo̍ o̍ 
Ki̍li̍tī ni̍ŋ ndo̍, kɛ̍ ndu̍yɛ̍ ō to̍sā sɔ̍ɔ̍ŋ chɔ᷅m māā ō chō wānā wāā le̍nde̍ le̍ wo̍, 
tīīnda᷄ŋ wāā le̍nde̍ ndu̍ nyɛ̄ fo̍ndōo̍ fu̍u̍ o̍ cho̍ ni̍. 

18Mī wānā pu̍m dīmi̍ dɔ̍ɔ̍ āā, “Kɛ̍ wāŋndā chō yɛ̍ yɛ̍. Ā pūm ā chō mā nɔ̄ 
tīīnda᷄ŋndo̍ o̍ Mɛ̄lɛ̄ka̍ ni᷄ŋ, ā pūm sɔ̄ɔ̍ŋ kɛ̍ndɔ᷄ŋ ndā tōsā ni̍.” Kɛ̍ ndu̍yɛ̍ dīōm mūlīāā 
yā I̍ nɔ̍ le̍ wānāā wāā nu̍āā wo̍, ndu̍ cho̍ ho̍ō ni̍. Wānā nɔ̍lā pɛ̍, mɛ̄ɛ̍ chɔ̍m ndɔ̍ yā 
mɛ̄ɛ̍ wāŋndo̍ lōōkū mbō wā wānā nɔ̍ tīīnda᷄ŋndo̍ o̍ Ki̍li̍tī ni̍ŋ, kɛ̍ ō to̍sā sɔ̍ɔ̍ŋ kɛ̍ndɛ̄ 
le̍ wo̍ŋ yɛ̍. Kɛ̍ ya̍ ya̍, I̍ cho̍ tīīnda᷄ŋ yā I̍ nɔ̍ wo̍ chɔ̄m sānāā ā sɔ̄ɔ̍ŋ kɛ̍ndɛ̄ŋ yā I̍ cho̍ 
tōsāā wo̍ŋ. 

19I̍ si̍nā māā lā lāāla̍ŋ māā Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Ō na᷄ŋ mī lā lāāla̍ŋ le̍nde̍. 
Kɛ̍ ndu̍yɛ̍ nyi̍nāā wɔ̄ɔ̍ŋndā bɛ̍ɛ̍ ā lāāla̍ŋ māā Mɛ̄lɛ̄ka̍ ō pīlɛ̍ kpe̍ o̍ cho̍ ni̍. Ndu̍yɛ̍ 
nyīīyā ndā nyīīyā ā sīōōŋnde̍ le̍ Mɛ̄lɛ̄ka̍ ni̍. 

20Lā nɔ̍ kɔ̍l kālu̍ bɔ̍ɔ̍ le̍. I̍ cho̍ ni̍ko̍ nyā chɔ̄m mī lā sīnā māā tē wāŋndo̍ dīmi̍ pɛ̍ 
māā ō tīīndāŋ Chi̍i̍sū, kɛ̍ ō chɔ᷅m ti̍i̍nda᷄ŋ ko̍ŋ ā sɔ̄ɔ̍ŋ kɛ̍ndɔ᷄ŋ tōsāā le̍, mɛ̄ɛ̍ tīīnda᷄ŋ 
o̍ nɔ̍ wo̍ chōnu᷄ŋ fo̍ndō fu̍u̍. 

21Lā lōōnu̍ŋ ndɔ̍ ā E̍bīlāha᷅m fi̍nyā nāā māmā. Yɛ̄ɛ̍nɛ̍ yɔ̍nu̍ŋ yɛ̍ mi̍ Mɛ̄lɛ̄ka̍ sīīŋgūū 
ndu̍ wānā sākpō Mɛ̄lɛ̄ka̍ o̍ hɔ̄l? Nyɛ̄ E̍bīlāha᷅m to̍sā wo̍ ndu̍ to̍sā ni̍ mi̍ Mɛ̄lɛ̄ka̍ 
sīīŋgūū ndu̍ wānā sākpō. Ndu̍ yɔ̍nūŋ ni̍ māā chūā o̍ chu̍ā po̍ ndɔ̄ɔ̍ Āa̍se̍ le̍ mbō 
sōli̍ ndu̍ māā sālā o̍ māāŋndo̍ chōo̍ wo̍. 

22Lā nɔ̄lā mī lā sīnā ā sɔ̄ɔ̍ŋ E̍bīlāha᷅m to̍sā wo̍ŋ māā tīīnda᷄ŋ ndu̍ o̍o̍ nɔ̍ o̍ Mɛ̄lɛ̄ka̍ 
ni᷄ŋ ndo̍ ā sɔ̄ɔ̍ŋ ndu̍ o̍o̍ to̍sā wo̍ŋ māā dīōm pīlɛ̍ ŋ̍ ku̍ɛ̄ ni̍. Nyɛ̄ E̍bīlāha᷅m to̍sā wo̍, 
ndu̍ si̍o̍u̍ tīīnda᷄ŋ ndɔ̄ɔ̍ sīɛ̄ndī sānāā ni̍. 

23Le̍nde̍ ko̍ni̍ i̍ cho̍ ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ ni̍ āā, “Mi̍ E̍bīlāha᷅m du̍a̍ū 
tīīnda᷄ŋndo̍ o̍ Mɛ̄lɛ̄ka̍ ni᷄ŋ, le̍ he̍ī mi̍ Mɛ̄lɛ̄ka̍ chūā ndu̍ māā ō chō wānā sākpō 
Mɛ̄lɛ̄ka̍ o̍ hɔ̄l.” O̍ ko̍ŋ, mi̍ Mɛ̄lɛ̄ka̍ vēēlū ndu̍ māā, Ndi̍a̍a̍mɔ̍ɔ̍ ndɔ̄ɔ̍. 

24Le̍lāŋ, ŋ̄ nɔ̄lā mī ŋ̄ chē māā nyɛ̄ wāŋndo̍ tōsā wo̍, ndu̍ to̍sā ni̍ mī Mɛ̄lɛ̄ka̍ chu̍ā 
ndu̍ māā ō chō wānā sākpō Mɛ̄lɛ̄ka̍ o̍ hɔ̄l. Ō cho̍ ko̍ ti̍i̍nda᷄ŋndo̍ nɔ̄ɔ̍ le̍. 

25Le̍nde̍ ko̍ni̍ i̍ wā ā chūā sūūndɛ̍i̍ pi᷅lɛ̍ ni̍ dīōla̍ŋ āā Lu̍e̍ha̍bī. Bōōndi̍i̍ Chu̍ūwa̍ ā 
vēm sīndɛ̄ su̍āŋ su̍a̍ŋnda̍ ve̍, mɛ̄ɛ̍ ndā hīŋ o̍ chīɛ̄ī chūāā ho̍ō, mbo̍ chɛ̄l mbo̍ yīyā 
ndā. O̍ ko̍ŋ kɔ̍ɔ̍lī, mbo̍ chɔ̄m ndā nɛ̄ī che᷅le̍ŋ māā yɔ̄ŋi̍ ya̍a̍mɔ̍ɔ̍wa̍ bīi̍ ndā. Le̍ nyɛ̄ 
Lu̍e̍ha̍bī to̍sā ko̍ŋ ndo̍, mi̍ Mɛ̄lɛ̄ka̍ chūā ndu̍ māā ō chō wānā sākpō Mɛ̄lɛ̄ka̍ o̍ hɔ̄l. 

26Tē nyi̍nā wānā chi̍o̍o̍ ō ve̍ o̍ dīāllūŋ wāŋndo̍ ni᷄ŋ te̍, wānā ko̍ŋ sīmnu᷄ŋ wānā 
vi̍lɛ̍i̍. Le̍nde̍ ko̍ni̍ tīīnda᷄ŋndo̍ chō ni̍. Ā yɔ᷄ŋ bɛ̍ɛ̍ mī wāŋndo̍ nɔ̄ tīīnda᷄ŋndo̍ kɛ̍, tē ō 
chɔ᷄m ndu̍ ā nyɛ̄ o̍ to̍sā wo̍ le̍, mɛ̄ɛ̍ nyɛ̄ fo̍ndōo̍ fu̍u̍ tīīnda᷄ŋ ndɔ̄ɔ̍ chō ni̍. 

Chēmi̍si̍ 3 

Sīlāā ā dīɔɔ̄m̄ūle̍ŋ māndāā o̍kɔɔ̄̄ 
1Chāāŋāā nīāā, ō bɛ̍ndā mī wānāā fāŋgā nyā tɛ̄ɛ̄ŋ ā sīmnu᷄ŋ wānāā pɛ̍ɛ̍kū 
wa᷅ŋndā sūɛ̍i̍ Mɛ̄lɛ̄kɛ̍i̍ yā le̍. Kāni̍ fu̍u̍le̍, nyā pi̍lā lā sīnā māā nāā ŋ̍ pɛ̍ɛ̍kū wa᷅ŋndā 
sūɛ̍i̍ Mɛ̄lɛ̄kɛ̍i̍ yā, ā nāā Mɛ̄lɛ̄ka̍ hīāū ni̍ŋ kɔ̍ɔ̍sɔ̍ o̍ kālā kālā ā wāŋndā ā tūāā. 

2Nāā kpo̍u̍ mī ŋ̄ tōsā bīōndɔ᷄ŋnda̍ŋ tāu̍. Tē wānā o̍ wānā wā pɛ̍ o̍ to̍sā lābi̍o̍ndɔ᷄ŋ 
ā mɛ̄ɛ̍ o̍ su̍āā yɛ̍ le̍ pɛ̍, mɛ̄ɛ̍ wānā ko̍ŋ sīmnu᷄ŋ o̍ nyɛ̄ o̍ nyɛ̄ ni᷄ŋ mɛ̄ɛ̍ Mɛ̄lɛ̄ka̍ hɛ̄nāŋ 
ndu̍ mbō wā yɛ̍. Ndu̍yɛ̍ ō nɔ̄lā mbō māndā ndu̍ pi̍lā o̍ dɛ̍nɛ̍ o̍ dɛ̍nɛ̍ ni̍ŋ. 

3Lā yīyāŋ ndɔ̍ ā so̍ō o̍kɔ̄ɔ̄. Tē wāŋndo̍ hɛ̄nāŋ pɛ̍ mī so̍o̍ tōsā nyɛ̄ o̍ hɛ̍nāŋ ndo̍ pɛ̍, 
chīli̍ŋi̍i̍ pɔ̍mbu̍ɛ̍i̍ ī pūm o̍ wo̍ū ndu̍ o̍ sōndō ni̍ ā yōōle̍ŋ ndo̍ŋ. O̍ ko̍ŋ, chīli̍ŋi̍i̍ ke̍ŋ 
nɔ̄lā mī ī mālā ndu̍ mbō mūli̍ so᷅ kōŋ bā o̍ bā o̍ hɛ̍nāŋ le̍ kɔ̄la̍ŋ. 

4Lā yīyāŋ ndɔ̍ vɛ̍lɛ̄ ā dɛ̄ndɛ̄la̍ bɛ̍ndūlā ku̍ā o̍ mɛ̄ŋndāŋ chōo̍ lāŋ. Mɛ̄ɛ̍ hūēīyīī 
bɛ̄ndūe̍i̍ mī ī nɔ̄lā kɔ̄la̍ŋ ā dɛ̄ndɛ̄la̍ŋ nda᷅ŋ. Mi̍ chē bɛ̍ɛ̍ mi̍ lā wā lā bɛ̄ndū bɛ̍ndū ni̍, 
kɛ̍ nyɛ̍ nyu̍mbū lāŋ le̍ kɔ̄la̍ŋ bā wānā ku̍ā ā dɛ̄ndɔ̄ɔ̍ wo̍ hɛ̄nāŋ ndo̍, ō cho̍ bɛ̍ɛ̍ nyɛ᷅ 
bɔ̄ɔ̍ le̍. 

5Le̍nde̍ dīɔ̄ɔ̄mūle̍ŋ lē chō wānā chi̍o̍o̍ o̍ sōndō ni̍. Dīālīī pɔ̄mbu̍ɛ̍i̍ nāā le̍ cho̍ ni̍, kɛ̍ 
yōŋgālā bɛ̍ndūla̍ŋ le̍ ki̍ālū ni̍. Nyā pi̍lā lā sīnā māā yīŋndē pɔ̄mbɔ̄le̍ŋ, le̍ŋ le̍ 
si̍mnūŋ yi̍ŋndē bɛ̄ndūle̍ŋ ni̍, mī lē kūɛ̄ ā yōndōo̍ lōmɔ̄ɔ̍ kɛ᷅ kɛ᷅. 

6Mɛ̄ɛ̍ yīŋnde̍ŋ lē chō yɛ̍, le̍nde̍ dīɔ̄ɔ̄mūle̍ŋ lē chō ni̍. Tē ō wā māā yɔ̄ŋɔ̄ɔ̄ pɛ̍, o̍ 
dīāllūŋ wānā chi̍o̍o̍ ni᷄ŋ ki̍nɛ̍i̍, ŋ̄ nɔ̄lā mī ŋ̄ tūu̍ chō dīɔ̄ɔ̄mūle̍ŋ lē chō wo̍ ā chi̍e̍ēŋ 
yɔ̄ŋ wɔ̄ɔ̍ŋndo̍. Mī lē tōsā mī dɛ̍nɛ̍ wɔ̍ɔ̍ŋndo̍ tīu̍ wānā chi̍o̍o̍ ni᷄ŋ kpo̍u̍. Dīɔ̄ɔ̄mūle̍ŋ 
lē māl yi᷅ŋnde̍ŋ, mī yīŋndē lēŋ lē tɛ̄ɛ̄mbu̍u̍ yōōmū wānā chi̍o̍o̍ pa̍ku̍. Ndu̍yɛ̍ nyɛ̍ 
ke᷅ yi᷅ŋndē dīɔ̄ɔ̄mūle̍ŋ lē māl le̍ŋ kpāāyāā le̍ hīōūwɔ̄ɔ̍ lāchī ā sānde̍i̍ yo̍, ō chɛ᷄ŋ 
tu̍m o̍ fo̍ndāŋ nyɛ̄ pālāā nāā Mɛ̄lɛ̄ka̍ dūāū wānāā wɔ̄ɔ̍ŋndā wā. 

7Wāŋndā nɔ̄lā mā māndā vīsī o̍ vīsī, kɔ̍ bi̍ī ā vīsīāā yōndūa̍a̍, ā yōūwa̍, ā vīsīāā 
lākɛ̄kɛ̍u̍wa̍, ā sūūwa̍. Vīsīāā su̍u̍la̍ yɛ̍ yi̍a̍a̍ kpo̍u̍ wānā chi̍o̍o̍ nɔ̄lā mbo̍ māndā ndā. 

8Kɛ̍ dīɔ̄ɔ̄mūle̍ŋ nde̍ŋ, wānā o̍ wānā nɔ̍lā mbō māndā le̍ŋ te̍. Dīɔ̄ɔ̄mūle̍ŋ lē chō nyɛ̄ 
dɛ̍nɛ̍ wɔ̍ɔ̍ŋ bɛ̄ndū. Lē chɛ᷅l le̍ wāā do̍ŋ do̍ŋ te̍. Ndu̍yɛ̍ yɛ̍īmā fu̍lā o̍ dīɔ̄ɔ̄mūle̍ŋ 
ndāŋ, mā dīī wa᷅nā chi̍o̍o̍ kpa̍li̍. 

9A̍ dīɔ̄ɔ̄mūle̍ŋ nāā ŋ̄ sāŋgālā Māsānɔ̄ɔ̍ Mɛ̄lɛ̄ka̍ o̍ cho̍ fi̍nyā nāā wo̍ ni̍. O̍ ko̍ŋ kɔ̍ɔ̍lī, 
ā dīɔ̄ɔ̄mūlē lēŋ ko̍ni̍ nāā ŋ̄ yīōū vɛ̍lɛ̄ chāāŋāā nāā wa᷅ŋndā chīe̍e̍ya̍ ā Mɛ̄lɛ̄ka̍ 
tōōsi̍āā ha̍ā māā vēla᷅ŋ ndɔ̄ wā ni̍. 

10Sōndō pīlɛ̍ nāā ŋ̄ sāŋgālā ko̍ŋ Mɛ̍lɛ̄kā wo̍, ā ndu̍ ko̍ni̍ nāā ŋ̄ yīōū vɛ̍lɛ̄ wāŋndā 
ni̍. He̍ī ndo̍ō ī nɔ̍ mī ī yɔ̄nu̍ŋ nyā tɛ̄ɛ̄ŋ te̍ chāāŋāā nīāā. 

11Mɛ̄ŋmā nāŋ le̍ kōlɔ̄ɔ̍ wāŋ ā mɛ̄ŋmā ni̍ŋ le̍ kōlɔ̄ɔ̄ le̍ wāŋ mā fu̍lā o̍ pēē ko̍lāā pīlɔ̍ɔ̍ 
le̍. 

12Chāāŋāā nīāā, yɔ̄m ndā vēēlū āā, fi̍kīi̍yo̍, ō ku᷅m ɔ̄li̍fīi̍yāŋ te̍. Ndu̍yɛ̍ yɔ̄m ndā 
vēēlū āā, kīle̍pīi̍yo̍ wo̍, ō ku᷅m fi̍kīi̍ya̍ŋ te̍. Le̍nde̍ ko̍ni̍, nāā mɛ̄ŋmā wɔ̄ɔ̍ŋndāŋ mā 
fūlā wā, mɛ̄ŋmā kɛ̄ndɛ̄mā fu̍lā lo̍ŋ te̍. 

Nyɛ ̍cho̍ kɔl̄ kālu̍ kpe̍e̍kpe̍iy̍o̍ wo̍ 
13Tē wānā wā nyā tɛ̄ɛ̄ŋ mbō nɔ̄ kɔ̄l kālo̍o̍ ā sīnā pɛ̄ŋgo̍o̍ pɛ̍, mɛ̄ɛ̍ wānā wāā le̍nde̍ 
ō chɔ᷄m ndɔ̍ ā kāālā kɛ̄ndɛ̄la̍ŋ tōsāā māā ō nɔ̄ kɔ̄l kālo̍o̍. Wānā ko̍ŋ ō chɔ᷄m ndɔ̍ 
kɔ̍l kālu̍ ndɔ̄ɔ̍ ā tūsi᷄ŋndo̍ o̍ nyɛ̄ o̍ nyɛ̄ ni᷄ŋ o̍ to̍sā. 

14Kɛ̍ tē pāŋa̍li̍āŋnda̍ŋ ā nɛ̄īyɔ᷄ŋnda̍ŋ lā wā nyā o̍ lākɔ̄l pɛ̍, ndu̍yɛ̍ mī lā hɛ̄nāŋ ā 
dɛ̍nɛ̍ kɛ̍ndɛ̄ chāāŋnda̍ le̍ mɛ̄ɛ̍ nyā pi̍lā, mɛ̄ɛ̍ ō bɛ̍ndā mī lā kēlū yōŋgā māā lā 
kēndū kɔ̄l te̍. Kāni̍ fu̍u̍le̍, tē lā kēlū yōŋgā wāā le̍nde̍ pɛ̍, mɛ̄ɛ̍ yɔ̄ŋ wɔ̄ɔ̍ŋndo̍ nyā 
wā ko̍ŋ to̍sāā ni̍, tōnyāā bālāŋ mūlīo̍o̍ ā mākɔ̄ɔ̄. 

15Kɔ̄l kālu̍ wāā le̍nde̍ cho̍ kɔ̍l kālu̍ wāā o̍ Mɛ̄lɛ̄ka̍ le̍. Kɔ̄l kālu̍ wāā chi̍e̍ēŋ nānu᷄ŋ 
cho̍ ko̍ŋ ni̍. Kɔ̄l kālu̍ īwāna̍ chi̍e̍e̍ya̍a̍ cho̍ ko̍ŋ ni̍. Ndu̍yɛ̍ o̍ nyi̍nāā wɔ̄ɔ̍ŋndā lo̍ o̍ 
cha᷅ŋ ni̍. 

16Bā o̍ bā pāŋa̍li̍āŋndo̍ wā pɛ̍, ā kīɔ̍ɔ̍ hɛ̄na᷄ŋndo̍ ā dɛ̍nɛ̍ kɛ̍ndɛ̄ chāāŋnda̍, a̍ 
sɛ̄ɛ̄ŋgi̍āŋnda̍ŋ, sɔ̄ɔ̍ŋ wɔ̍ɔ̍ŋndo̍ŋ su̍u̍ o̍ su̍u̍, mu̍ŋ wa᷅ lo̍ŋ ni̍. 

17Kɛ̍, kɔ̄l kālu̍ cha᷅ŋ ho̍ō o̍ Mɛ̄lɛ̄ka̍ lo̍ wo̍, ndu̍ ndu̍ cho̍ te̍ŋge̍ŋ. Ndu̍ ndu̍ tē wāŋndo̍ 
nɔ̄ ndu̍ pɛ̍, ī tāse̍i̍ pe̍ŋ kāā ndɔ̄ɔ̍ wā māwāā ō dīāndāā wa̍la̍ŋ Mɛ̍lɛ̄kā o̍ hɔ̄l. Ndu̍yɛ̍ 
kɔ̄l nyūlōo̍ o̍ nɔ᷅ ni̍. Wānā nɔ̍ i̍sɔ̍ɔ̍ ā wānā le̍ wo̍ o̍ wa᷅ ni̍. Wānā ya᷅ŋ wānā la̍ni̍ wo̍ 
o̍ wā ni̍. Ndu̍yɛ̍ nyi̍ɛ̍ɛ̍yīī wāŋndā chīe̍e̍ya̍ o̍ nɔ᷅ tāu̍ ni̍. Pɛ̄ŋgu̍ o̍ pɛ̄ŋgu̍ sɔ̄ɔ̍ŋ kɛ̍ndɔ᷄ŋ 
o̍ to̍sā ni̍. Ō ve᷅ wa᷅nā chɔ̍m yɛ̍ yɛ̍ ŋ̍wāŋ tɛ̄ɛ̄ŋ te̍. Ndu̍yɛ̍ wāna̍ wānā nɔ̍lā mā ti̍i̍ndāŋ 
o̍ wa᷅ ni̍. 

18Ndu̍yɛ̍ wānāā lu̍e̍ī ha̍ā kɔ᷅ltā nyūlūla̍ŋ wāŋndā tɛ̄ɛ̄ŋ ndā, ō wā māā yɔ̄ŋɔ̄ɔ̄ pɛ̍, 
kɔ̄l nyūlōo̍ ndā wā ko̍ŋ sāŋɔ̄ɔ̍ ni̍, mɛ̄ɛ̍ wāŋndo̍ sāŋ nu̍āā yɛ̍i̍ye̍ yɛ̍. Ndu̍yɛ̍ dɛ̍nɛ̍ 
kɛ̍ndɔ̄ɔ̍ chō hūnɔ̄ɔ̄ fūlā o̍ wāli̍ ndā tōsā wo̍ ni᷄ŋ, mɛ̄ɛ̍ wāŋndā kūāū nu̍āā yɛ̄īyi̍i̍ 
ndā sa᷄ŋ nde̍ yɛ̍. 

Lā yɔŋ̄gu̍ŋ Mɛl̍ɛk̄ā o̍ bā bɛŋ̄gu̍ 

Chēmi̍si̍ 4 

1Ō yɛ̄ɛ̍nɛ̍ hu᷅ŋ yɛ̍ ā sɔ̍ŋgɔ̄la̍ŋ ā sɛ̄ɛ̄ŋgi̍āŋndā yɔ̍nūŋ la᷅ŋ nyā tɛ̄ɛ̄ŋ ndāŋ? Yēēmāŋ 
ŋ̄wāna̍ chi̍e̍e̍ya̍ cho̍ nyā ni᷄ŋ mi̍ mu̍ŋ pi̍lā wa᷅ sɔ̍ŋgɔ̄ɔ̍ vēllāā vēllē nyā ni᷄ŋ ndo̍ŋ, 
mu̍ŋ hu᷅ŋ ā lāŋ ni̍. 

2Mī lā yēēmā nyɔ̄ɔ̍ŋ, kɛ̍ lā sɔ̍lā mu̍ŋ te̍. Mī lā dīī wānā chi̍o̍o̍ kpa̍li̍, ndu̍yɛ̍ mī lā 
lūɛ̄ī hɔ̄lte̍ŋ o̍ nyɛ̄m pi̍lāŋ, kɛ̍ lā nɔ̍lā mī lā sɔ̄lā nyɛ̄m kāla᷄ŋ te̍. Mī lā sɛ̄ɛ̄ŋgi̍āŋ, mī 
lā sɔ̄ŋgā ve᷅llāā vēllē. Kɛ̍ lā sɔ̍lā mu̍ŋ te̍, kāni̍ fu̍u̍le̍, lā cho̍ Mɛ̍lɛ̄kā dīōm nyūnā le̍ 
mu̍ŋ te̍. 

3Te̍le̍ŋnda̍ŋ lā pūm, mī lā nyūnā Mɛ̄lɛ̄ka̍ le̍ mu̍ŋ, kɛ̍ ō ke᷅ nyā le̍. Kāni̍ fu̍u̍le̍, sābū 
nyā yēēmā mu̍ŋ ndo̍ ō cho̍ sābū kɛ̄ndɛ̄ le̍. Le̍ nyɛ̄ yēēmāŋ ŋ̄wāna̍ chi̍e̍e̍ya̍ nyāa̍ŋ 
ŋ̄ hɛ̄nāŋ ndo̍ŋ tōsāā ko̍ni̍ nyā yēēmā mu̍ŋ ni̍. 

4Mɛ̄ɛ̍ la̍nɔ̍ɔ̍ wā nu̍āā wa᷅ŋndo̍ o̍ bā mbō lūɛ̄ī sūūndāa̍ yɛ̍, le̍nde̍ nyā sēndu̍ ā 
Mɛ̄lɛ̄ka̍ le̍ ni̍. Lā sīnā pɛ̍ŋgu̍ māā tē wāŋndo̍ kāālā nyɛ̄m chi̍e̍ēŋndo̍ŋ mu᷅ŋ pɛ̍, mɛ̄ɛ̍ 
ō sīīŋgu̍u̍ ndu̍ pi̍lā ya̍a̍mɔ̍ɔ̍ Mɛ̄lɛ̄ka̍. Wānā o̍ wānā lāndu̍ŋ kɔ̍l o̍ nyɔ̄ɔ̍ŋ chi̍e̍ēŋ 
nānu᷄ŋ pɛ̍, mɛ̄ɛ̍ ō sīmnu᷄ŋ ya̍a̍mɔ̍ɔ̍ Mɛ̄lɛ̄ka̍. 

5Lā sīnā pɛ̍ŋgu̍ māā dīōmndā so̍o̍nu᷄ŋ la᷅ŋ o̍ Yāu̍ Mɛ̄lɛ̄ka̍a̍ ni᷄ŋ ndāŋ, lā sūūnu̍ŋ 
fo̍ndō fu̍u̍ le̍. Ī chō ī pōōnyīāā āā, “Nyi̍nā Mɛ̄lɛ̄ka̍ dɔ̄ū nāā ŋ̄wāŋndā chīe̍e̍ ni̍ŋ ndo̍, 
ō chō ō pīāā tāu̍ ā yēēmāŋ bɛ̍ndū bɛ̄ndo᷄ŋ.” 

6Kɛ̍ ndu̍yɛ̍ kɛ̄ndɛ̄i̍ Mɛ̄lɛ̄ka̍ tōsāl nāā ve̍ ī hīōū ā yēēmāŋ bɛ̍ndūŋ mu᷅ŋ. Mɛ̄ɛ̍ i̍ cho̍ ī 
pōōnyīāā o̍ Yāu̍ Mɛ̄lɛ̄ka̍a̍ ni᷄ŋ yɛ̍ āā, “Mɛ̄lɛ̄ka̍ kɛ̄ɛ̍ wānā yōŋgāā. Kɛ̍, wānāā tu̍sī ndā 
pi̍lā tōōlō wā, kɛ̄ndɛ̄i̍ o̍ to̍sāl ndā ni̍.” 

7Le̍lāŋ, lā yɔ̄ŋgu̍ŋ nyā pi̍lā Mɛ̍lɛ̄kā o̍ bā bɛ̄ŋgu̍. Lā sīmu̍l Ma᷅sā Nyi̍nāā Wɔ̄ɔ̍ŋndā. 
Tē lā sīmu̍l ndu̍ pɛ̍, ō nyāānu̍ŋ nyā. 

8Lā sɔ̄ɔ̄ŋgu̍u̍ Mɛ̍lɛ̄kā īkɛ̄i̍. Ndu̍ bɛ̍ɛ̍ ō chō nyā sɔ̄ɔ̄ŋgūū īkɛ̄i̍. Nyā wānāā yɔ̄ŋ 
wɔ̄ɔ̍ŋndā ha̍ā, lā sōli̍ ba᷅la̍ŋ o̍ sɔ̄ɔ̍ŋ wɔ̍ɔ̍ŋndo̍ŋ tōsāā ni᷄ŋ. Nyā wānāā mūlū 
mūlūa̍ŋnda̍, lā dīndi̍ kɔ᷅ltā nyālāŋ, mī yīya᷄ŋnda̍ wɔ̍ɔ̍ŋndāŋ lā fūlā nyā o̍ lākɔ̄l po̍. 

9Mɔ̍nɛ̍i̍ ī bīi̍ nyā le̍ yɔ̄ŋndā wɔ̄ɔ̍ŋndā nyā tōsā lāŋ, mī lā cha᷄ŋ cha᷄ŋndo̍ pi̍lā. Lā 
pɛ̄ŋgi̍ māmɔ̄ɔ̍, mī lā kāndu̍ cha᷄ŋnda̍ŋ. Lā pɛ̄ŋgi̍ kɔ᷅l kɛ̄ndɔ̄ɔ̍, mī lā kāndu̍ sūūmāa̍. 

10Lā tūsi̍ nyā pi̍lā tōōlō Māsānɔ̄ɔ̍ Mɛ̄lɛ̄ka̍ o̍ hɔ̄l, o̍ ko̍ŋ, ō nɔ̄lā mbō hēēlu̍ nyā te̍mā. 

Lā pɛɛ̍s̍ia̍̄ŋ te̍ 
11Chāāŋāā nīāā, lā di̍mī di̍ōmndā wɔ̄ɔ̍ŋ ā chāāŋāā nyāā o̍kɔ̄ɔ̍ le̍. Wānā o̍ wānā 
di̍mi̍ dīōm wɔ̄ɔ̍ŋndo̍ ā chāāŋ ndɔ̄ pɛ̍, kɛ̄lɛ̄ŋgāā mbō pɛ̄ɛ̄sā ndu̍ māā wānā 
wɔ̍ɔ̍ŋndo̍ o̍ cho̍ ni̍ pɛ̍, wānā ko̍ŋ mɛ̄ɛ̍ ā sāwālā Mɛ̄lɛ̄ka̍la̍ŋ o̍ di̍mi̍ dīōm wɔ̄ɔ̍ŋndo̍ 
ni̍. Mɛ̄ɛ̍ lāŋ o̍ pɛ̍ɛ̍sā ni̍. Ndu̍yɛ̍ tē wāŋndo̍ pɛ̄ɛ̄sā sāwālā Mɛ̄lɛ̄ka̍la̍ŋ pɛ̍, mɛ̄ɛ̍ ō cho̍ 
lɛ̍ wānā lu̍ɛ̍ī o̍ lāŋ bɛ̍ŋgu̍ le̍. Mɛ̄ɛ̍ ō sīīŋgu̍u̍ ndu̍ pi̍lā māā ndu̍ cho̍ lāŋ bōlle̍ŋ ni̍. 

12Mɛ̄lɛ̄ka̍ ndu̍ pīlɛ̍ kpe̍ cho̍ wānā hāndū sāwālāŋ ndo̍ ni̍. Ndu̍yɛ̍ ndu̍ pīlɛ̍ kpe̍ nɔ̍ 
kpāāyāā mbō kīlu̍l wānā ya᷅mɛ̍i̍ ni̍. Ndu̍ pīlɛ̍ kpe̍ nɔ̍ kpāāyāā le̍ mbō pīŋi̍ wāŋndā 
ni̍. Ndu̍yɛ̍ ndu̍ ko̍ni̍ nɔ̍ vɛ̄lɛ̄ kpāāyāā mbō yɔ᷄ŋ wāŋndā o̍ fo̍ndāŋ nyɛ̄ pālāā ni̍. 
Wānā māā vɛ̄ɛ̍nɛ̍ nu̍m chō yɛ̄, mā tōl chāāŋ nūm wa᷅nā chi̍o̍o̍ pɛ̄ɛ̄sāā? 

Lā sin̍ā nyɛ ̍cho̍ yɔn̄ɔŋ᷄ siɔ̍d̍īi ̍le̍ 
13Nyā nɔ̍ dīmīo̍o̍ āā, “Hāū, kɛ̄lɛ̄ŋgāā sīɔ̄dīi̍ ŋ̄ chō lākɔ̄ o̍ chi̍o̍o̍ ho̍ō ndā mī ŋ̄ kūɛ̄ o̍ 
ho̍ō ndā mī ŋ̄ cha᷄l lo̍ŋ le̍ wɔ̄sīo̍o̍ ō pīlɛ̍, mī ŋ̄ tōsā yākōle̍ŋ, mī ŋ̄ sɔ̄lā nyɛ̄ sɔ̄lāā 
tāu̍,” wā, lā ya᷄ŋ yā nīlāŋ. 

14Lā si̍nā nyɛ̍ cho̍ yɔ̄nɔ᷄ŋ si̍ɔ̍dīi̍ yo̍ le̍. Vɛ̄ɛ̍nɛ̍ yo̍o̍mūlā nyālāŋ lā chō yɛ̄? Yōōmūlā 
nyālāŋ lā chō māchūāā mɛ̄ɛ̍ yu̍mbu̍ yu̍mbo̍o̍ chō yɛ̍. Le̍ te̍le̍ŋ bi̍ŋgī ko̍ni̍ o̍ tu̍āl ni̍, 
o̍ ko̍ŋ kɔ̍ɔ̍lī, mbō lo̍ bɛ̍ɛ̍ pɛ̍. 

15Nyɛ̄ nyā nɔ̄ mī lā dīmi̍ wo̍ cho̍ ni̍ āā, “Tē Māsānɔ̄ɔ̍ Mɛ̄lɛ̄ka̍ chɛ᷄l pɛ̍, ŋ̄ wā ni̍ŋ 
yo̍o̍mū, mī ŋ̄ tōsā he̍ī, mī ŋ̄ tōsā he̍ī,” 

16Kɛ̍, mi̍ lā wā yōŋgāā kīōlɔ̄ɔ̍ o̍ nyā pi̍lā ni᷄ŋ. Yōŋgālā wāā le̍nde̍ lāŋ ki̍nɛ̍i̍, lā ni᷄ŋ 
kpo̍so̍ŋ te̍. 

17Le̍lāŋ, wānā o̍ wānā si̍nā sūɛ̍i̍ cho̍ sūɛ̍i̍ kɛ̍ndɛ̄i̍ le̍ tōsāā ve̍ pɛ̍, kɛ̍ mbō tōsā le̍, 
mɛ̄ɛ̍ yɔ̄ŋ wɔ̄ɔ̍ŋndo̍ o̍ to̍sā ko̍ŋ ni̍. 

Chēmi̍si̍ 5 

Sīlāā le̍ wānāā sūlāā 

1Nyā wānāā sūlāā lā ya᷄ŋ yā nīlāŋ. Ō chō lētūu̍ bɛ̍ɛ̍ mī lā cha᷄ŋ, mī lā kōŋu̍l chōo̍ 
cho̍o̍ kpe̍le̍ŋ, kāni̍ fu̍u̍le̍, ā nyɛ̄ pālāā bɛ̄ndu̍ cho̍ nyā kōmāl lo̍. 

2Sūl nyāā chō tāmbu̍. Kāāŋgūāā chō chīī nyɛ̄lā nyālāŋ di̍o̍. 

3Nyɛ̄m nyāa̍ŋ sɔ̍la᷄ŋ ŋ̄ chō sɔ̄wā. Ndu̍yɛ̍ sɔ̄wā ko᷄ŋ wa᷅ ni̍ŋ se̍īle̍ŋ ā nyā o̍kɔ̄ɔ̄ ni̍. 
Nyā pi̍lā bɛ̍ɛ̍ sɔ̄wā kōŋ chō dīāllūŋ nyāa̍ŋ tɛ̄ɛ̄mbūū pa̍ku̍, mɛ̄ɛ̍ yīŋnde̍ŋ lē 
tɛ̄ɛ̄mbūū nu̍āā nyɔ̄ɔ̍ yɛ̍. Chi̍e̍e̍ŋ cho̍ ho̍ō su̍ŋ mɛ̍ɛ̍lū wo̍, lēni᷄ŋ nyā bīī ni̍ mi̍ lā 
chūūŋgīāā nyɛ̄m nyāa̍ŋ su̍la᷄ŋ. 

4Lā chɛ᷅l le̍ wānāā cho̍ wa̍llo̍ o̍ chīɔ̄ɔ̄ŋ nyāa̍ŋ ni᷄ŋ ndā pāāwā ndāā kīo̍o̍ le̍. Ndu̍yɛ̍ 
wānāā cho̍ nyā chīɔ̄ɔ̄ŋ nyāa̍ŋ kūūlūl lo̍ wā bɛ̍ɛ̍, cha᷄ŋndā ndā chō ā nyā lāŋ lā 
fūūlu̍u̍ o̍ Māsānɔ̄ɔ̍ Mɛ̄lɛ̄ka̍ lo̍, o̍ cho̍ māsāā nyɛ̄ o̍ nyɛ̄ fe̍e̍ cho̍o̍ wo̍. 

5Lā chōnu᷄ŋ o̍ dɛ̍nɛ̍ kɛ̍ndɛ̄ bɛ̄ndōo̍ ni᷄ŋ o̍ chi̍e̍ēŋndo̍ ho̍ō ni᷄ŋ. Nyɛ̍ nɛ̍ŋī nyā kɔ̄lta̍ŋ 
ndo̍ ko̍ni̍ nyā chō tōsāā ni̍. Mɛ̄ɛ̍ ndā māndā nu̍āā nāūwo̍ mbō chēlu̍l le̍ ndu̍ hūnɔ̄ɔ̄ 
dīyɔ̄ɔ̍ yɛ̍, le̍nde̍ nyā chō ni̍. Lā chō di̍o̍la̍ŋ mi̍ lā wā chēlu̍llo̍ pɔ̍ŋ pɔ̍ŋ le̍ pāāle̍ ndā 
chō nyā hūnɔ̄ɔ̄ dīū le̍ŋ. 

6Wānāā tɛ̍ɛ̍mbūū i̍sɔ̍ɔ̍ o̍ īsɔ̄ɔ̍ le̍ wā, lā chō ndā yāma̍ŋ kīlūllo̍ mī lā dīū ndā, lɛ̄ɛ̍ŋ 
bɛ̍ɛ̍ ā lɛ̍ɛ̄ŋ nyā o̍ bā le̍. 

Sīlālā Mɛɛ̄l̄āāla̍ŋ 
7Le̍lāŋ chāāŋāā nīāā, lā hīo̍u̍ lāchi̍ ā bīūwɔ᷄ŋndo̍ hāāā, mbō lo̍ o̍ ko̍ŋ mī bōōndi̍i̍ 
Māsānɔ̄ɔ̍ Mɛ̄lɛ̄ka̍ chō mīīŋgū nānu᷄ŋ nde̍ ī fūūlu̍u̍. Lā tōfā wɔ̍ wānāā to̍sā wāli̍ 
īchīɔ̍ɔ̍ wā mɛ̄ɛ̍ ndā bīūnūŋ yɛ̍. Wānā wāli̍ īchīɔ̍ɔ̍ ō lō bi̍u̍wɔ᷄ŋndo̍, mbō lo̍ tɔ̄lɔ̄ɔ̄lā 
ndɔ̄lā kɛ̍ndɛ̄la̍ŋ chūmndo̍, mbō lo̍ o̍ ko̍ŋ hāāā mī sīālte̍ŋ lē chūū. 

8Nyā bɛ̍ɛ̍ lā bīūnu̍ŋ le̍nde̍. Lā ma᷅l te̍. Kāni̍ fo̍ndōle̍, bōōndi̍i̍ Māsānɔ̄ɔ̍ Mɛ̄lɛ̄ka̍ chō 
hūnɔ̄ɔ̄ ve̍ chō ni᷅ŋ le̍ fūūlūū. 

9Chāāŋāā nīāā, ŋɔ̄ɔ̄chīa̍ŋnda̍ wa᷅ nyā tɛ̄ɛ̄ŋ vēllāā vēllē ā chāāŋāā nyāā o̍kɔ̄ɔ̄ le̍, 
yɔ̄ŋi̍ Mɛ̄lɛ̄ka̍ kīlu̍l nyā yāmɛ̍i̍. Lā ya᷄ŋ yā nīlāŋ. Wānā cho̍ hūnɔ̄ɔ̄ kɔ̍ɔ̍sɔ̍ ā ŋ̄wāŋndā 
chīe̍e̍ wo̍ chō ni᷅ŋ nānu᷄ŋ kpɛ̍ɛ̍lūŋ. 

10Chāāŋāā nīāā, lā yīya̍ŋ ndɔ̍ ā wānāā su̍āā le̍ Mɛ̄lɛ̄ka̍ wā, ā ndā āā di̍mūl wa᷅ŋndā 
yōōŋgu̍ Māsānɔ̄ɔ̍ Mɛ̄lɛ̄ka̍a̍ wā. Bōōndi̍i̍ ndā āā tu̍sī ndā nyɛ̄ pālāā chōo̍ si̍ndɛ̄ ve̍, 
bīūwɔ᷄ŋndo̍ pi̍lā ndā āā bi̍u̍nu̍ŋ ni̍. Ō chō lētūu̍ nyā bɛ̍ɛ̍ mī lā bi̍u̍ŋ le̍nde̍. 

11Wānāā māsīndīāā kāŋ ŋ̄ nɔ̄lā mī ŋ̄ dīmi̍ ā ndā o̍kɔ̄ɔ̄ māā ā pɛ̄l tɔ̄nɔ̄ɔ̍, kāni̍ fu̍u̍le̍, 
le̍ mɛ̄ɛ̍ ndā lo̍ bīūwɔ᷄ŋndo̍ hāāā yɛ̍. Lā sīnā ā Cho̍o̍bū o̍kɔ̄ɔ̄, ā mɛ̄ɛ̍ o̍ bi̍u̍nu̍ŋ o̍ nyɛ̄ 
pālāā ni᷄ŋ yɛ̍. Lā lōōnūŋ nyɛ᷅ Māsānɔ̄ɔ̍ Mɛ̄lɛ̄ka̍ tōsāl ndu̍ o̍ mɛ̄ɛ̄lu̍lāŋ kpɔ̍ŋ ndo̍. 
Lēkɛ̍ndɛ̍ī, Māsānɔ̄ɔ̍ Mɛ̄lɛ̄ka̍ chō wānā īnyīɛ̍ɛ̍ bɛ̄ndū. Ndu̍yɛ̍ ō chō wānā īkɛ̄ndɛ̄. 

12Chāāŋāā nīāā, nyɛ̄ yā I̍ cho̍ ho̍ō nyā hūnɔ̄ɔ̄ dīmūl lo̍ lā kɛ̄si̍ŋ ndu̍ o̍ lākɔ̄l nyɛ̄ 
kɛ̄ndɛ̍ī. Ndu̍ yɔ̍nūŋ ni̍ māā, tē ō wā pɛ̍ mā di̍mi̍ māā ā chō sūɛ̍i̍ tōsā, ti̍āŋnu᷄ŋ te̍. 
Ti̍āŋnu᷄ŋ ɛ̄chɛ̍nɛ̄ le̍. Ti̍āŋnu᷄ŋ o̍ chi̍e̍ēŋndo̍ le̍. Ti̍āŋnu᷄ŋ o̍ nyɛ̄ o̍ nyɛ̄ kpo̍so̍ŋ te̍. Tē 
ā chɛ̍l le̍ sūɛ̍i̍ tōsāā pɛ̍, dīmīo̍o̍ ko̍ni̍ ŋ̄ dīmī ni̍ āā, “E̍ī, I̍ cho̍ tōsā.” Ndu̍yɛ̍ chɛ̄lɔ̄ɔ̄ ŋ̄ 
chɛ᷄l lo̍ ō wā chɛ̍lɔ̄ɔ̍. Tē ā kɛ̍ɛ̍ sūɛ̍i̍ pɛ̍, dīmīo̍o̍ ko̍ni̍ ŋ̄ dīmī ni̍ āā, “Ɛ̄ ɛ̍, I̍ cho̍ to̍sā le̍.” 

Mɛ̄ɛ̍ kɛ̄ɛ̄ ŋ̄ kɛ̄ɛ̍ wo̍, ō wā ni̍ko̍ ki̍ɔ̍ɔ̍. Ko̍ŋ to̍sā ni̍ Mɛ̄lɛ̄ka̍ ki̍lūl nu̍m yāmɛ̍i̍ mbō tūsi̍ 
nu̍m nyɛ̄ pālāā chōo̍ le̍. 

13Tē wānā o̍ wānā wā nyā tɛ̄ɛ̄ŋ pɛ̍, mī nyɛ̄ pālāā wā ndu̍ chōo̍, mɛ̄ɛ̍ ō pīɛ̍i̍ Mɛ̍lɛ̄kā. 
Tē wānā o̍ wānā wā nyā tɛ̄ɛ̄ŋ pɛ̍, mbō wā ā kɔ̄l kɛ̄ndɔ̄ɔ̍, mɛ̄ɛ̍ ō sāŋgālā Mɛ̍lɛ̄kā ā 
chōndo̍ŋ. 

14Tē wānā o̍ wānā wā nyā tɛ̄ɛ̄ŋ pɛ̍ mbō wā ā nāā, mɛ̄ɛ̍ ō vēēlu̍ lāŋgba̍ā kālla̍ 
wānāā lāāla᷄ŋndā tɛ̄ɛ̄ŋ. Ndu̍yɛ̍ mā pīɛ̍i̍ Mɛ̍lɛ̄kā le̍ ndu̍, mā sūu̍ ndu̍ chūɛ̄īya̍ŋ, mā 
pɛ̄l dīōlā Māsānɔ̄ɔ̍ Mɛ̄lɛ̄ka̍la̍ŋ. 

15Pīɛ̄īle̍ yɔ̍ŋgūŋ le̍ŋ o̍ lāāla᷄ŋndo̍ ni᷄ŋ nde̍ŋ, lē nɔ̄lā mī lē sīŋgi̍ wānā nāā kōŋ, mī 
Mɛ̄lɛ̄ka̍ chu̍ā ndu̍ vɛ̄lɛ̄ o̍ pēlūŋ ndɔ̄ɔ̍ŋ chōo̍. O̍ ko̍ŋ kɔ̍ɔ̍lī, ā yɔ᷄ŋ bɛ̍ɛ̍ mī ndu̍ o̍o̍ to̍sā 
yɔ̄ŋ wɔ̄ɔ̍ŋndo̍ mālɔ̄ɔ̍ Māsānɔ̄ɔ̍ Mɛ̄lɛ̄ka̍ māl ndu̍ le̍ ndu̍ ni̍. 

16Le̍lāŋ, lā chɔ̄ɔ̄mu̍u̍ yɔ᷅ŋndā nyāla̍ wɔ̍ɔ̍ŋndāŋ vēllāā vēllē nāā chāāŋāā nyāā 
chūā, ndu̍yɛ̍ mī lā pīɛ̍i̍ Mɛ̄lɛ̄ka̍ vēllāā vēllē le̍ chāāŋāā nyāā, le̍ mī Mɛ̄lɛ̄ka̍ sīŋgi̍ 
nyā. Wānāā cho̍ sākpō Mɛ̄lɛ̄ka̍ o̍ hɔ̄l lā, pīɛ̄īlē ndā pīɛ̄ī le̍ŋ lē nɔ̄ kpāāyāā, ndu̍yɛ̍ 
lē tōsā sɔ̍ɔ̍ŋ bɛ̍ndūŋ fāŋgā. 

17Lā yīyāŋ ndɔ̍ ā Īla̍a̍chā o̍kɔ̄ɔ̄. Ndu̍ bɛ̍ɛ̍ wānā chi̍o̍o̍ ko̍ni̍ o̍ wā ni̍, mɛ̄ɛ̍ nāā ŋ̄ chō 
nu̍āā yɛ̍. Kɛ̍ mɛ̄ɛ̍ o̍ pi̍ɛ̍i̍ Mɛ̄lɛ̄ka̍ ō kālā kālā māā pīɔ̍ɔ̍ si̍ā le̍, mbo̍ kūā wɔ̄sīla̍ŋ lā 
yāā ā pāŋgo̍ŋ ŋ̄ ŋɔ᷄mpu᷅m, pīɔ̄ɔ̄ o̍ pīɔ̄ɔ̄ bɛ̍ɛ̍ se᷅ le̍. 

18O̍ ko̍ŋ kɔ̍ɔ̍lī, mbo̍ pīɛ̄ī vɛ̄lɛ̄ Mɛ̄lɛ̄ka̍ māā pīɔ̍ɔ̍ ō si̍ā. Mi̍ pīɔ̍ɔ̍ sīā. Mi̍ tɔ̄lɔ̄ɔ̄la̍ŋ lā 
kāndū vɛ̄lɛ̄ nāŋɔ̄ɔ̍. 

19Chāāŋāā nīāā, tē wāŋndo̍ wā nyā tɛ̄ɛ̄ŋ mbō ma᷄l nɛ̄i̍ tōnyāā pɛ̍, kɛ̍ mī wāŋndo̍ 
ō pīlɔ̍ɔ̄ mīŋgi̍ ndu̍ sīmī o̍ nɛ̄i̍ tōnyāā ho̍ō chōo̍ pɛ̍, 

20mɛ̄ɛ̍ wānā ko̍ŋ ō sīnā pɛ̍ŋgu̍ māā, wānā o̍ wānā to̍sā ā sābū mī wānā yɔ̄ŋ 
wɔ̄ɔ̍ŋndo̍ ō ma᷄l nɛ̄ī wɔ̍ɔ̍ŋ o̍ cho̍ kɔ̄la̍ŋ chōo̍ wo̍ pɛ̍, mɛ̄ɛ̍ ō chīīndi̍a̍a̍ ndu̍. Wānā 
ko̍ŋ, ō sɔ̍lā lɛ̍ pīɔ̍m fɛ̍ɛ̍ŋ fɛ̍ɛ̍ŋ ndo̍ le̍. Ndu̍yɛ̍ Mɛ̄lɛ̄ka̍ nɔ̄lā mbō ma᷄l wānā yɔ̄ŋ wɔ̄ɔ̍ŋ 
kōŋ le̍ yɔ̄ŋndā wɔ̄ɔ̍ŋndā fāŋgālā o̍ to̍sā lāŋ. 

Pītɛ̍ Tāso̍o̍ 

Pītɛ̍ Tāso̍o̍ 1 

1Ya̍ Pītɛ̍, ya̍ cho̍ ho̍ō wāna̍ Chi̍i̍sū Ki̍li̍tī ve᷅m māā hɔ̄ltē ndɔ̄ wo̍, ya̍ cho̍ yāu̍wo̍ ho̍ō 
pōōnyīa̍a̍ ni̍. I̍ cho̍ ndu̍ pōōnyīa̍a̍ nāa̍ nya̍ wānāa̍ Mɛ̄lɛ̄ka̍a̍ chūā, nya̍ cho̍ mīālla̍ 
bā o̍ bā fe̍e̍ o̍ būŋga᷄ŋ mu᷅ŋ ni᷄ŋ nda̍, Po̍ŋtɔ̄ɔ̄, a̍ Kāle̍e̍sīā, a̍ Kāpādo̍o̍sīāā, a̍ E̍e̍sīā, a̍ 
Bi̍ti̍nīāā. 

2Pāāndū pa̍ Mɛ̄lɛ̄ka̍ Fi̍nyā nāa̍ ō kɛ̄ɛ̄si̍a̍a̍ mbo̍ hɛ̄lī nya̍ le̍ wāa̍ wānāā ndɔ̍ ni̍. 
Ndu̍yɛ̍ nya̍ Nyi̍na̍ Mɛ̄lɛ̄ka̍a̍ ō sīīŋgu̍u̍ wānāa̍ kāsī wa̍ ni̍. Ō tōsa̍ he̍ī le̍ mī lā tōsa̍ 
nyɛ̄ Chi̍i̍sū Ki̍li̍tī di̍mūl nya̍ wo̍, o̍ ko̍ŋ, mī lā sɔ̄la̍ dīndīo̍o̍ a̍ kōo̍ma̍ Chi̍i̍sūa̍a̍ŋ, mī 
lā sīmnu᷄ŋ a̍ di̍a̍ndāā Mɛ̄lɛ̄ka̍ o̍ hɔ̄l. I̍ cho̍ pīɛ̄īle̍ŋ māā Mɛ̄lɛ̄ka̍ yīya̍ŋ nya̍ chōo̍ ta̍u̍, 
ndu̍yɛ̍ mbō ke̍ nya̍ kɔ̄l nyūlōo̍ cha̍po̍o̍li̍. 

Wāna̍ na̍a̍ ŋ̄ tīīndāŋ kpe̍e̍kpe̍i ̍yo̍ 
3Lā ŋ̄ līsa᷅ŋ Mɛ̄lɛ̄ka̍, Māsānɔ̍ nāa̍ Chi̍i̍sū Ki̍li̍tī fi̍nyā ndɔ̄. Ō tūīīnu̍ŋ na̍a̍ īnyīɛ̍ɛ̍ ta̍u̍, 
mbo̍ tōsā mi̍ ŋ̄ wā o̍ yōōmū sɛ̄nɛ̄ī ni᷄ŋ. Le̍ he̍ī mīīŋgū Chi̍i̍sū Ki̍li̍tī mi̍i̍ŋgu̍ yōōmū 
wo̍, ō tōsa̍ mi̍ ŋ̄ sɔ̄lā kɔ̄ltā sīmūlāāla̍ŋ nyɛ̄ kɛ̄ndɛ̄ yi̍. 

4Ndu̍yɛ̍ ō tōsa̍ mi̍ ŋ̄ wā lēhɔ̄l o̍ nɛ̄ī kpe̍e̍kpe̍i̍ le̍ mī Mɛ̄lɛ̄ka̍ kɔ̍ ke᷅ na̍a̍ nyɛ̄m kɛ̄ndɛ̄ŋ 
o̍ kɛ̍su̍l wānāā ndūa̍a̍ wo̍ŋ. Ō mānda̍ mu̍ŋ kɔ̍dɔ̍ ɛ̄chɛ̍nɛ̄ le̍ nya̍. Nāa̍ ŋ̍ cho̍ ka̍ŋ nda̍, 
lo̍ŋ ndu̍ ŋ̄ se᷅ le̍, ŋ̄ te̍mbū le̍, ndu̍yɛ̍ ŋ̄ fu̍lā o̍ ba̍ā ni᷄ŋ te̍. 

5Ndu̍yɛ̍ tīīnda᷄ŋ nya̍ nɔ̄ wo̍, ō tōsa̍ mi̍ Mɛ̄lɛ̄ka̍ wā nya̍ māndāa̍ a̍ kpāāya̍ ndɔ̄ 
bɛ̍ndōo̍. Ō chō he̍ī tōsāa̍ le̍ nya̍ hūnɔ̄ɔ̄ pīŋīo̍o̍ o̍ pāa̍le̍ mɛ̍ɛ̍lāāle̍ŋ chōo̍, le̍ŋ le̍ 
yɔ̍nūŋ ni̍ māā pāa̍le̍ o̍ cho̍ bɛ̄ɛ̄ndīa̍ŋ le̍ mbō chɔ᷄m mɛ̄ɛ̍ o̍ pi̍ŋī ni̍ŋ wa᷅ŋnda̍ yɛ̍ le̍ŋ. 

6Lā wa̍ a̍ kɔ̄ltā kɛ̄ndɛ̄ le̍ sɔ̄ɔ̍ŋ Mɛ̄lɛ̄ka̍ tōsa̍ mu᷅ŋ ki̍nɛ̍i̍ yo̍ŋ, mi̍ chē bɛ̍ɛ̍ mi̍ kɔ̄lta̍ŋ lā 
wā nya̍ lā tāmbɛ̍i̍ a̍ dɛ̍nɛ̍la̍ pa̍lāālā yɛ̍ yɛ̍la̍ cho̍ nya̍ chōo̍ pɛ̍ŋgo̍o̍ ho̍ō la̍ŋ. Lā sīna̍ 
pɛ̍ŋgu̍ māā le̍ te̍le̍ŋ bi̍ŋgī ko̍ni̍, dɛ̍nɛ̍la̍ pa̍lāāla̍ŋ nda᷅ŋ lā chō ni̍. 

7Le̍ sa̍bū nyɛ̄m pālāŋ mu᷅ŋ ŋ̄ yɔ̄nūŋ nya̍ wo̍ŋ cho̍ ni̍, māā le̍ sīnāa̍ tē lā nɔ̄ pɛ̍ 
ti̍i̍nda᷄ŋndo̍ o̍ Chi̍i̍sū ni̍ŋ le̍kɛ̍ndɛ̍ī. Le̍nde̍ ko̍ni̍ wāŋnda̍ tōsā a̍ ko̍o̍līi̍yo̍ŋ ni̍. Mi̍ chē 
bɛ̍ɛ̍ ko̍o̍līi̍yo̍ŋ ŋ̄ cho̍ nyɛ̍ cho̍ le̍ fɛ̍ɛ̍ŋ a̍ fɛ̍ɛ̍ŋ te̍ ni̍, kɛ̍ ndu̍yɛ̍ mɛ̄ɛ̍ mā kēēku̍ mu̍ŋ o̍ 
yīŋ, le̍ sīnāa̍ māā ko̍o̍līi̍yo̍ŋ kɛ̍sɛ̍ kɛ̍sɛ̍ ni̍. Tīīnda᷄ŋ nya̍ nɔ̄ o̍ Chi̍i̍sū ni̍ŋ ndo̍, ndu̍ 
hi̍o̍ū ba̍ā po̍lo̍ŋ a̍ ko̍o̍līi̍yo̍ŋ. Le̍la̍ŋ, le̍ sīnāa̍ tē lā nɔ̄ tīīnda᷄ŋndo̍ o̍ Chi̍i̍sū ni̍ŋ pɛ̍ 
le̍kɛ̍ndɛ̍ī, mɛ̄ɛ̍ mī sɔ̄ɔ̍ŋ nyɛ̄m pālāŋ mu᷅ŋ ŋ̄ kēēku̍ nya̍ chōo̍. O̍ he̍ī ni᷄ŋ, tē pāa̍le̍ 
Chi̍i̍sū Ki̍li̍tī chɔ̍mnūŋ ni̍ŋ ŋ̍wa᷅ŋndā chīe̍e̍ le̍ŋ lē fūūlu̍u̍ pɛ̍, lā chō chāndɔ̄ɔ̍ sɔ̄lā, 
a̍ nāŋɔ̄ɔ̄ bɛ̄ndōo̍, a̍ bɛ̄ɛ̄le̍ŋ Mɛ̄lɛ̄ka̍ o̍ bā. 

8Mi̍ chē bɛ̍ɛ̍ lā chi̍ wɔ̍ Chi̍i̍sū Ki̍li̍ti̍ lē pīlɛ̍ bɛ̍ɛ̍ le̍ ni̍, kɛ̍ ndu̍yɛ̍ mi̍ lā nɔ̄ kāālāa̍ le̍ 
ndu̍. O̍ ko̍ŋ kɔ̍ɔ̍lī, lā cho̍ ndu̍ chɔ̄ mɛ̄ɛ̍ na̍a̍ ŋ̄ sūāā bɛ̍ɛ̍ nu̍a̍ā yɛ̍ le̍ ni̍, kɛ̍ ndu̍yɛ̍ o̍ 
ko̍ŋ ni̍ŋ kpo̍u̍, mi̍ lā wā tīīnda᷄ŋ nyāa̍ dɔ̄wɔ̄ɔ̍ o̍ ndu̍ ni̍ŋ. Le̍ he̍ī, kɔ̄l kɛ̄ndɛ̄ bɛ̄ndū 
bɛ̍ndōo̍ chō nya̍ ni᷄ŋ, lāmɛ̄ɛ̄lu̍ bɛ̍ɛ̍ ō nɔ̍ le̍. 

9Le̍ sa̍bū nya̍ chō a̍ kɔ̄l kɛ̄ndɛ̄ wo̍ cho̍ ni̍, māā tīīnda᷄ŋ nya̍ dɔ̄ū o̍ Ki̍li̍tī ni̍ŋ ndo̍ 
tōsa̍ mi̍ Mɛ̄lɛ̄ka̍ wā nya̍ pīŋīo̍o̍. 

10Mi̍ wānāa̍ su̍a̍ā le̍ Mɛ̄lɛ̄ka̍ wa̍ ā yāāsīāā sīndɛ̄ fɛ̍sɛ̄ fɛ̍sɛ̄ bɛ̄ndū, a̍ pīōŋɔ̄ɔ̍ ho̍ō 
o̍kɔ̄ɔ̄. Ndu̍yɛ̍ ma̍ dīmī sūɛ̍i̍ wa̍ā lāchī a̍ kɛ̄ndɛ̄ī bɛ̍ndūī Mɛ̄lɛ̄ka̍ wa̍ nya̍ he̍ī hūnɔ̄ɔ̄ 
tōsāllo̍ ve̍ o̍kɔ̄ɔ̄. 

11Ndu̍yɛ̍, mi̍ Ki̍li̍tī Nyi̍nā ndɔ̍ wa̍ nda̍ kɔ̄ɔ̄lī wo̍ dīmī a̍ mɔ̍nɛ̍i̍ Ki̍li̍tī ndu̍ o̍o̍ nɔ̍ le̍ 
hūnɔ̄ɔ̄ bīyɔ̄ɔ̍ ve̍ o̍kɔ̄ɔ̄, ndu̍yɛ̍ mbo̍ dīmī vɛ̄lɛ̄ a̍ dɛ̍nɛ̍ kɛ̍ndɛ̄ bɛ̄ndu̍ wa̍ hūnɔ̄ɔ̄ yɔ̄nɔ᷄ŋ 
o̍ ko̍ŋ kɔ̍ɔ̍lī wo̍. Ma̍ kīndī le̍ mī nda̍ a̍a̍ si̍na̍ bōōndi̍i̍ sūɛ̍i̍ ka̍lɛ̄i̍ ndi̍ i̍i̍ nɔ̍ le̍ yɔ̄nɔ᷄ŋndo̍ 
ve̍, a̍ mɛ̄ɛ̍ ndi̍ i̍i̍ nɔ̍ le̍ yɔ̄nɔ᷄ŋndo̍ yɛ̍. 

12Mi̍ Mɛ̄lɛ̄ka̍ lō o̍ ko̍ŋ, mbo̍ chɔ̄m wānāa̍ su̍a̍ā le̍ Mɛ̄lɛ̄ka̍ wa̍ māā, sɔ̄ɔ̍ŋ nda̍ wa̍ 
dīmīo̍o̍ wo̍ŋ māā ō ve̍ le̍ nda̍ pi̍la̍ le̍, māā le̍ nya̍ nda̍ wa̍ mu̍ŋ dīmīo̍o̍ ni̍. Ndu̍yɛ̍, a̍ 
sɔ̄ɔ̍ŋ mu᷅ŋ o̍kɔ̄ɔ̄ nya̍ tūēī ni̍ mi̍ wānāa̍ di̍mūl wa᷅ŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ wa̍ 
ā dīmī. Ma̍ dīmūl nya̍ Yōōŋgū Kɛ̄ndɔ̄ɔ̍ ho̍ō, sa̍na̍a̍ o̍ kpāāya̍ Nyi̍na̍ Kāsīo̍o̍ ō ke̍ 
nda̍ wo̍ ni᷄ŋ, Nyi̍nā o̍ yɔ̍ŋ chɔ̄nɔ᷄ŋndo̍ ɛ̄chɛ̍nɛ̄ wo̍. Ki̍i̍la̍a̍ Mɛ̄lɛ̄ka̍a̍ bɛ̍ɛ̍ nda̍ a̍a̍ hɛ̍nāŋ 
mā sīna̍ sɔ̄ɔ̍ŋ mu᷅ŋ pɛ̄ŋgu̍. 

Ka̍ālā wānāa̍ Mɛl̄ɛk̄a̍a̍ nɔ ̄mā nɔ ̄la̍ŋ 
13Le̍la̍ŋ, lā bɛ̄ɛ̄ndi̍a̍a̍ kɔ᷅ltā nyāla̍ŋ le̍ nyɛ̄ Mɛ̄lɛ̄ka̍ hɛ̄na̍ŋ ndo̍ tōsāa̍. Lā mānda̍ nya̍ 
pi̍la̍ a̍ mɛ̄ɛ̍ ka̍ālā nyāla̍ŋ lā nɔ̄ mī lā wa̍ yɛ̍. Ndu̍yɛ̍ lā wa̍ le̍hɔ̍l o̍ nɛ̄ī kpe̍e̍kpe̍i̍ le̍ 
kɛ̄ndɛ̄i̍ Mɛ̄lɛ̄ka̍ chō nya̍ hūnɔ̄ɔ̄ tōsāl o̍ pāa̍le̍ Chi̍i̍sū Ki̍li̍tī chɔ̍mnūŋ ni̍ŋ ŋ̍wa̍ŋndā 
chīe̍e̍ le̍ŋ chōo̍ ve̍. 

14Lā wa̍ wa̍nāa̍ tu̍e̍ī Mɛ̄lɛ̄ka̍ dīōm. Ndu̍yɛ̍ yēēma̍ŋ nya̍ a̍a̍ nɔ̍ ni᷄ŋ a̍ bōōndi̍i̍ nya̍ a̍a̍ 
si̍na̍ wɔ̍ to᷅nya̍ cho̍ a̍ Mɛ̄lɛ̄ka̍ o̍kɔ̄ɔ̄ wo̍ le̍ wo̍ŋ, lā wa᷅ lɛ̄ nyɛ̄ yēēma̍ŋ mu̍ŋ ŋ̄ dīmūl 
nya̍ wo̍ŋ tōsā le̍. 

15Lā wa̍ a̍ di̍a̍ndāā o̍ ka̍ā o̍ ka̍ā ni᷄ŋ nya̍ tōsa̍, mɛ̄ɛ̍ Mɛ̄lɛ̄ka̍ o̍ ve̍e̍lu̍ nya̍ le̍ wāa̍ 
wānāā ndɔ̄ wo̍ chō ō dīāndāā yɛ̍. 

16Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā, mi̍ Mɛ̄lɛ̄ka̍ dīmī āā, “Lā wa̍ wa̍nāā 
dīāndāā mɛ̄ɛ̍ ya̍ I̍ cho̍ wānā di̍a̍ndāā yɛ̍.” 

17Tē lā bīī pɛ̍ lā vēēlu̍ Mɛ̄lɛ̄ka̍ o̍ pīɛ̄īle̍ŋ ni᷄ŋ āā, “Kɛ̄kɛ̍.” Mɛ̄lɛ̄ka̍ kōŋ ndu̍ kɔ̍ɔ̍sā a̍ 
wānā o̍ wānā mɛ̄ɛ̍ ka̍ā ndɔ̄ɔ̍ wā yɛ̍ ni̍. Ndu̍yɛ̍ ō chɔ᷅m yɛ̍ yɛ̍ ŋ̍wa᷅ŋ tɛ̄ɛ̄ŋ a̍ mɛ̄ɛ̍ o̍ 
kɔ̍ɔ̍sā a̍ nda̍ yɛ̍ le̍. Le̍la̍ŋ, lā nɔ̍ si̍o̍o̍ŋīi̍ Mɛ̄lɛ̄kɛ̍i̍ o̍ nyɛ̄ o̍ nyɛ̄ ni᷄ŋ nya̍ tōsa̍ kɔ̍ ha̍a̍a̍ a̍ 
bōōndi̍i̍ nya̍ chō yōōmū chi̍e̍ēŋ na̍nu᷄ŋ nde̍. 

18Kāni̍ fu̍u̍le̍, nya̍ pi̍la̍ lā sīnā nyɛ᷅ Mɛ̄lɛ̄ka̍ bāŋa̍ nya̍ a̍ ndu̍, mbo̍ sōlī nya̍ o̍ ka̍ālā 
nɔ̍ la᷅ŋ tɔ̍nɔ̄ le̍ni̍ŋ te̍ la̍ŋ ni᷄ŋ, lā nya̍ sɔ̄la̍ fi̍nyāā nyāā ma̍māa̍ o̍ bā la̍ŋ. Nyɛ̄ o̍ ba̍ŋa̍ 
nya̍ a̍ ndu̍ wo̍, ō cho̍ nyɛ᷅ ba̍ā ndɔ̄ɔ̍ tōl tōōlō mɛ̄ɛ̍ ba̍ā ka̍ni̍ŋ hu̍mbo᷄ŋ a̍ ko̍o̍līi̍yo̍ŋ 
ŋ̄ tūāl to̍o̍lōō yɛ̍ le̍. 

19A̍ nyɛ̄ tɔ̍ɔ̍ma̍ bɛ̄ndū bɛ̍ndū o̍ ba̍ŋa̍ nya̍ ni̍, ndu̍ yɔ̍nūŋ ni̍ māā pīɔ̍m Ki̍li̍tī sɔ̍la̍ wo̍. 
Ki̍li̍tī wa̍ māwāā mɛ̄ɛ̍ sāā fɔ̍ŋndɔ̍ɔ̍ o̍ nɔ̍ sɔ᷅ŋ te̍ wo̍ wā nu̍a̍ā mā dīī ndu̍ le̍ sa̍lāa̍ yɛ̍. 

20Mɛ̄lɛ̄ka̍ kɛ̄ɛ̄si̍a̍a̍ fɛ̍lɛ̍ŋ le̍ mī Ki̍li̍tī ba̍ŋa̍ ŋ̄wāŋndā chīe̍e̍ ba̍ŋā wāā nu̍a̍ā, mālāŋ o̍ 
to̍o̍sīāā bɛ̍ɛ̍ chi̍e̍ēŋndo̍. Ndu̍yɛ̍ le̍ sa̍bū nyāa̍ mi̍ Mɛ̄lɛ̄ka̍ tōsā mbo̍ hūŋ le̍ mī 
ŋ̄wāŋndā chīe̍e̍ kpo̍u̍ a̍ che᷅ ndu̍ bōōnde̍i̍ he̍ī, bōōndi̍i̍ chi̍e̍ēŋndo̍ chō ni᷅ŋ he̍ī 
fūūlūūwo̍ o̍ mɛ̄ɛ̄lu̍la̍ŋ nde̍. 

21Ndu̍ Ki̍li̍ti̍ to̍sa̍ a̍ sa̍bū ni̍, mi̍ lā dūāū tīīnda᷄ŋ nyāa̍ o̍ Mɛ̄lɛ̄ka̍ ni᷄ŋ, ndu̍ yɔ̍nūŋ ni̍ 
māā Mɛ̄lɛ̄ka̍ o̍ mi̍ŋgi̍ ndu̍ yōōmū, ndu̍yɛ̍, mbo̍ tōsā mi̍ Ki̍li̍tī sɔ̍lā bɛ̄ɛ̄le̍ bɛ̍ndūle̍ŋ 
ta̍u̍ wo̍. Le̍ sa̍bū kōŋ nya̍ dɔ̄ū tīīnda᷄ŋ nyāa̍ o̍ Mɛ̄lɛ̄ka̍ ni᷄ŋ ndu̍yɛ̍ mi̍ lā wā hɔ̄lte̍ŋ o̍ 
nɛ̄ī le̍ ndu̍ ni̍. 

22Lā nɔ̄la̍ mi̍ lā tōsā nyɛ̄ tōnya̍ Mɛ̄lɛ̄ka̍a̍ ō dīmu̍l nya̍ le̍ tōsāa̍ wo̍, o̍ he̍ī ni᷄ŋ, mi̍ lā 
dīndī nya̍ pi̍la̍. Ndu̍yɛ̍ mi̍ he̍ī ī tōsā mi̍ lā kāālā chāāŋāā nyāā wa̍nāā lāāla᷄ŋnda̍ 
kpe̍e̍kpe̍i̍. Māā lēkɛ̍ndɛ̍ī, lā kāāli̍āŋ ve̍llāa̍ vēllē nyɛ̄ kɛ̄ndɛ̄ kɛ̄ndɛ̍ī a̍ kɔ̄ltā nyāla̍ŋ 
kpo̍u̍. 

23Kāni̍ fu̍u̍le̍, Mɛ̄lɛ̄ka̍ ke̍ nya̍ yōōmū sɛ̄nɛ̄īyo̍ sa̍na̍a̍ a̍ dīōm ndɔ̄ɔ̍ o̍ cho̍ yōōmū, 
ndu̍yɛ̍ mbo̍ wā le̍ fɛ̍ɛ̍ŋ a̍ fɛ̍ɛ̍ŋ ndo̍. Ō wa̍ māā yɔ̄ŋɔ̄ɔ̄ pɛ̍, lā mīīŋgu̍ māmīīŋgāā 
vīōlɔ᷄ŋ pi̍la̍. Ndu̍yɛ̍ māā wāna̍ to̍sa̍ mi̍ lā mīīŋgū vīōlɔ᷄ŋ ndo̍, māā wāna̍ cho̍ le̍ fɛ̍ɛ̍ŋ 
a̍ fɛ̍ɛ̍ŋ ndo̍ o̍ cho̍ ni̍. Ndu̍ ndu̍ cho̍ māā wānāa̍ ve̍lū nya̍ o̍ tāse̍la̍ ndɔ̄ɔ̍ wa̍, a̍ nɔ̍ mā 
vī wa̍ le̍. 

24Ī chō ī dīmīa̍ŋ o̍ Yāu̍ Mɛ̄lɛ̄ka̍a̍ ni᷄ŋ āā, “Ŋ̄wāŋndā chīe̍e̍ kpo̍u̍ mɛ̄ɛ̍ bīl pūīyāa̍ chō 
yɛ̍ ko̍ni̍ nda̍ chō ni̍. Kpāāya̍ ndāa̍ kpo̍u̍ ō chō māchūāā mɛ̄ɛ̍ pe̍e̍ŋge̍la̍ kɛ̍ndɛ̄la̍ŋ lā 
pɛ̄ɛ̄ŋgā nu̍a̍ā ō tɔ̄lɔ̄ɔ̍ yɛ̍. Bīllo̍ mbō vēsa̍. Pe̍e̍ŋge̍la̍ kɛ̍ndɛ̄la̍ŋ bɛ̍ɛ̍ mī lā kēēndu̍ŋ mī 
lā dēli̍. Le̍nde̍ ko̍ni̍ ŋ̄wāŋndā chīe̍e̍ a̍ cho̍ ni̍. 

25Kɛ̍ dīo̍m Māsānɔ̄ɔ̍ Mɛ̄lɛ̄ka̍a̍ ndu̍ ndu̍, le̍ fɛ̍ɛ̍ŋ a̍ fɛ̍ɛ̍ŋ o̍ cho̍ ni̍.” 

Dīōm ko᷄ŋ yɔ̍nūŋ ni̍ māā Yōōŋgū Kɛ̄ndɛ̍ Mɛ̄lɛ̄ka̍ nda̍ dīmu̍l nya̍ wo̍. 

Pītɛ̍ Tāso̍o̍ 2 

1Le̍la̍ŋ nyɛ̄ o̍ nyɛ̄ fe̍e̍ cho̍ yɔ̄ŋ wɔ̄ɔ̍ŋ, lā sōli̍ ni̍ko̍ ba᷅la̍ŋ lēni᷄ŋ po̍. Lā wa᷅ lɛ̄ wānāā 
dīmīāā lāchōōwā kpo̍so̍ŋ te̍. Lā wa᷅ wānāā sōndō yēēlɛ̍i̍ le̍. Lā wa᷅ lɛ̄ wānāa̍ pa̍ŋa̍la̍ 
wānā le̍ nyɛ̄ ndɔ̄ le̍. Lā wa᷅ lɛ̄ wānāa̍ tɛ̍ɛ̍mbu̍u̍ wānā la̍di̍o̍ le̍. 

2Mɛ̄ɛ̍ chɛ̄lɛ̄kpi̍a̍a̍ le̍ndīa̍a̍ ā chō nu̍a̍ā, ā ye̍e̍mā nyɛ᷅ o̍ nyɛ̄ chēle̍ŋ te̍ mɛ̄ɛ̍ mɛ̄ɛ̄ya̍ŋ 
yɛ̍, le̍nde̍ nya̍ nɔ̄ mī lā dɔ̄ū kɔ̄lta̍ŋ o̍ mɛ̄ɛ̄mā kpe̍e̍kpe̍i̍ya̍ŋ ni̍, ma̍ŋ ma̍ yɔ̍nūŋ ni̍ 
māā dīo̍m Mɛ̄lɛ̄ka̍a̍. Tē ō lo̍ pɛ̍ o̍ ko̍ŋ mī lā wɛ̄i̍ mɛ̄ɛ̄mā kpe̍e̍kpe̍i̍ya̍ŋ ma᷅ŋ, lā lo̍ o̍ 
ko̍ŋ lā hīndū, lā chīnda̍, lā pēŋ. 

3Kāni̍ fo̍ndōle̍, lā chē ni᷅ŋ kɛ̄ndɛ̄ī bɛ̍ndūī Māsānɔ̄ɔ̍ Mɛ̄lɛ̄ka̍ tōsa̍l nya̍ ve̍. 

Kil̍it̍i ̍cho̍ pōū kpe̍e̍kpe̍i ̍sa̍a̍ tāŋgūllo̍ wo̍ ni ̍
4Lā hu᷄ŋ nāa̍ wāna̍ cho̍ ho̍ō māā pōu̍ cho̍ yōōmū wo̍ chūā. Ndu̍ cho̍ pōū wāŋnda̍ 
kɛ̄ɛ̍ māā ō ni᷄ŋ te̍ wo̍ ni̍. Kɛ̍ ndu̍yɛ̍ ndu̍ Mɛ̄lɛ̄ka̍ ndu̍ ndu̍ hɛ̍li̍ ni̍, mbo̍ chūā ndu̍ 
māā pōū kɛ̄ndɛ̄ kpe̍e̍kpe̍i̍yo̍ ni̍. 

5Lā hu᷄ŋ nāa̍ ndu̍ chu̍a̍ māā pōūta̍ cho̍ yōōmū, ndu̍yɛ̍ mī lā chɛ᷄l ndu̍ mbō sōli̍ŋ 
kpe̍ku̍ a̍ nya̍ le̍ chīɛ̍i̍ Mɛ̄lɛ̄ka̍a̍ ō Nyi̍na̍ Mɛ̄lɛ̄ka̍a̍ chō tāŋgūllo̍ wo̍. O̍ ko̍ŋ, mī lā 
sīmnu᷄ŋ wa̍nāa̍ cho̍ le̍ Mɛ̄lɛ̄ka̍, o̍ chīɛ̍i̍ Mɛ̄lɛ̄ka̍a̍ ni᷄ŋ, ndu̍yɛ̍ mī lā wa̍ wānāa̍ sōlīāā 
lāsa̍lāa̍. Ndu̍yɛ̍, lā sōlī ni̍ŋ sa̍lālā Nyi̍na̍ Mɛ̄lɛ̄ka̍a̍ ō hɛ̄nāŋ, ndu̍yɛ̍ mī Mɛ̄lɛ̄ka̍ chɛ᷄l 
le̍ sa̍bu̍ Chi̍i̍sū Ki̍li̍tīo̍o̍ la̍ŋ. 

6Kāni̍ fu̍u̍le̍, ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ māā Mɛ̄lɛ̄ka̍ dīmi̍ āā, “Lā ya᷄ŋ 
ni᷅la̍ŋ, I̍ cho̍ pōūwo̍ ō pūm hāndɔ̄ɔ̍ Sa̍a̍yɔ̄ŋ chi̍e̍e̍. Ndu̍ cho̍ pōū kpe̍e̍kpe̍i̍ sa̍a̍ 
tāŋgūllo̍ wo̍ ni̍. Ndu̍ ya̍ I̍ hɛ̍li̍ ni̍, mi̍ chu̍ā ndu̍ māā pōū kɛ̄ndɛ̄ kpe̍e̍kpe̍i̍yo̍. Wānā 
o̍ wāna̍ dɔ̍ū tīīnda᷄ŋndo̍ o̍ ndu̍ ni̍ŋ pɛ̍, si̍ɔ̍mbu̍la̍ tu᷅l ndu̍ le̍.” 

7Nya̍ wānāa̍ dɔ̍ū tīīnda᷄ŋndo̍ o̍ Mɛ̄lɛ̄ka̍ ni᷄ŋ nda̍, pōūwo̍ ho̍ō chō pōū kɛ̄ndɛ̄ 
kpe̍e̍kpe̍i̍ le̍ nya̍. Kɛ̍ wānāa̍ do̍u̍ ti̍i̍nda᷄ŋ o̍ Mɛ̄lɛ̄ka̍ ni᷄ŋ te̍ wa̍, Yāu̍ Mɛ̄lɛ̄ka̍a̍ dīmi̍ āā, 
“Pōū wānāā tāŋgūlāa̍ kɛ̄ɛ̍ māā ō ni᷄ŋ te̍ wo̍, ndu̍ si̍mnu᷄ŋ ni᷅ŋ pōū kpe̍e̍kpe̍i̍ sa̍a̍ 
tāŋgūllo̍ wo̍ ni̍.” 

8Mbo̍ dīmī vɛ̄lɛ̄ āā, “Ndu̍ cho̍ pōu̍ to̍sā ni̍ŋ mī wāŋnda̍ kēi̍ ndu̍ kōōnda᷅ŋ ndo̍ ni̍, 
pōu̍ to̍sā ni̍ŋ mā de᷄l lo̍.” Sa̍bū nda̍ kēī ni̍ŋ ndu̍ kōōnda᷅ŋ ndo̍ cho̍ ni̍, māā ā kɛ̄ɛ̍ le̍ 
lāāla᷄ŋndo̍ a̍ nyɛ̄ dīo̍m Mɛ̄lɛ̄ka̍a̍ dīmi̍ wo̍. Nyɛ̄ Mɛ̄lɛ̄ka̍ kɛ̄ɛ̄si̍a̍a̍ māā ō nɔ̄ le̍ nda̍ 
yɔ̄nɔ᷄ŋndo̍ wo̍ cho̍ ko̍ŋ ni̍. 

9Kɛ̍ ndu̍yɛ̍ nya̍ chō māchūāā wānāā Mɛ̄lɛ̄ka̍ ō hɛ̄li̍ le̍ wāa̍ wānāā ndɔ̄ wa̍. Nya̍ cho̍ 
wānāa̍ so̍lī sa̍lāa̍ nāa̍ Māsā Bɛ̍ndōo̍ chūā wa̍ ni̍. Nya̍ cho̍ ku̍nda̍ cho̍ ō yɔ̄ŋga᷄ŋ o̍ 
Mɛ̄lɛ̄ka̍ lo̍ wo̍ ni̍. Nya̍ cho̍ Mɛ̄lɛ̄ka̍ wānāā ndūa̍a̍ ni̍. Ndu̍ Mɛ̍lɛ̄ka̍ o̍ ve̍e̍lu̍ nya̍ mbo̍ 
sōlī nya̍ o̍ nyūmnda̍ŋ ni᷄ŋ, mbo̍ hūŋ a̍ nya̍ o̍ nyɛ̄ ndɔ̄ wa̍wo̍ŋ kɛ̍ndɛ̄ bɛ̄ndōo̍ ni᷄ŋ 
ndo̍, ō hɛ̄li̍ nya̍ le̍ mī lā dīmu̍l wāŋnda̍ a̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ o̍ to̍sa̍ wo̍ŋ o̍kɔ̄ɔ̄. 

10Lā ve̍ pa̍a̍ndū wānāā ndɔ̄ le̍. Kɛ̍, wānāā ndūa̍a̍ nya̍ chō ni᷅ŋ pɛ̄ŋgo̍o̍ ho̍ō ni̍. Ndu̍ 
o̍o̍ tūīīnu̍ŋ nya̍ īnyīɛ̍ɛ̍ pāāndū le̍, kɛ̍ ō tūīīnu̍ŋ nya̍ ni᷅ŋ īnyīɛ̍ɛ̍ pɛ̍ŋgo̍o̍ ho̍ō. 

Lā nɔ ̍ka̍āla̍ŋ māā bu̍ɛi̍y̍āa̍ Mɛl̄ɛk̄a̍ 
11Chāāŋāā nīāā ka̍a̍lāa̍, lā sīna̍ pɛ̍ŋgu̍ māā mīālla̍ nya̍ cho̍ chi̍e̍ēŋ na̍nu᷄ŋ ni̍. Ndu̍yɛ̍ 
mɛ̄ɛ̍ chɔ̄ūwo̍ sōlī nu̍a̍ā wāŋnda̍ yɛ̍, le̍nde̍ nya̍ chō ni̍. Le̍la̍ŋ mī nyɔ̍ɔ̍lu̍ nya̍, lā wo̍ū 
lɛ̄ lābā o̍ nyɛ̄ yēēma̍ŋ wɔ̍ɔ̍ŋ ŋ̄wāna̍ chi̍e̍e̍ya̍ŋ tōsāa̍ ni᷄ŋ te̍. Tē ō wa̍ māā yɔ̄ŋɔ̄ɔ̄ pɛ̍, 
yēēma̍ŋ mu̍ŋ ŋ̄ chō chɔ̄ū lābāa̍ a̍ nyi̍nāā nyāa̍ pɛ̄ŋgu̍ o̍ pɛ̄ŋgu̍. 

12Le̍la̍ŋ, kēlālā nyāla̍ŋ lā wa̍ nyɛ̍ kɛ̄ndɛ̄ wa̍la̍ŋ wa̍nāa̍ cho̍ wa̍nāā lāāla᷄ŋ te̍ wa̍ 
tɛ̄ɛ̄ŋ. Ko̍ŋ to̍sā ā yɔ᷄ŋ bɛ̍ɛ̍ mā dīmi̍ a̍ nya̍ o̍kɔ̄ɔ̄ māā lā chō wānāā wɔ̄ɔ̍ŋ, kɛ̍ ndu̍yɛ̍ 
ā nɔ̄lā mā chē sɔ̄ɔ̍ŋ kɛ̍ndɛ̄ŋ nya̍ tōsā wo̍ŋ. O̍ ko̍ŋ, tē pāa̍le̍ Māsānɔ̄ɔ̍ chō hūnɔ̄ɔ̄ le̍ŋ 
lē fūūlu̍u̍ pɛ̍, wāŋnda̍ ha̍ā ā yɔ̄ŋgū ni̍ŋ sa̍ŋgālāa̍ o̍ Mɛ̄lɛ̄ka̍ lo̍. 

13Le̍ mī wāŋnda̍ ā ke̍ Māsānɔ̄ɔ̍ Mɛ̄lɛ̄ka̍ bɛ̄ɛ̄le̍ŋ, wānā o̍ wāna̍ nda̍ dīmi̍ āā ā hāndu̍ 
ndu̍ wāŋnda̍ bōlle̍ŋ, lā tūe̍i̍ ndu̍ dīōm. Lā tūe̍i̍ ma᷅sa̍ māLu̍o̍ma᷅ŋndo̍ o̍ cho̍ māsāa̍ 
kpe̍de̍ bo᷅lle̍ŋ ndo̍ dīōm. 

14O̍ ko̍ŋ kɔ̍ɔ̍lī, māsāa̍ o̍ ha̍ndū lɛ᷅ŋnde̍ bōlle̍ wa̍ bɛ̍ɛ̍, lā tūe̍i̍ nda̍ dīōm. Ō yūlū nda̍ 
māyūlāā le̍ wānāa̍ to̍sā dɛ̍nɛ̍ wɔ̍ɔ̍ŋndo̍ wa̍ nyɛ̄ pālāa̍ tūsīo̍o̍ chōo̍, vɛ̄lɛ̄ le̍ wānāa̍ 
to̍sā sɔ̍ɔ̍ŋ bɛ̍nda̍ wo̍ŋ nda̍ chāndɔ̄ɔ̍. 

15Kāni̍ fu̍u̍le̍, Mɛ̄lɛ̄ka̍ yēēma̍ nya̍ mī lā tōsa̍ sɔ̄ɔ̍ŋ bɛ̍nda̍ wo̍ŋ, le̍ mī dīɔ̄mnda̍ ha̍ā 
ā pɛ̄ŋgi̍ sɔ̄ɔ̍ŋ nda̍ŋ ŋ̄dīɔ̄mndo̍ŋ dīmīo̍o̍ a̍ nya̍ o̍kɔ̄ɔ̄. 

16Ka̍ālā nyāla̍ŋ lā wa̍ māā wānāa̍ cho̍ ā bāŋa᷄ŋ. Kɛ̍ ndu̍yɛ̍ lā pu̍u̍lu᷄ŋ le̍ mɛ̄ɛ̍ nya̍ 
cho̍ ni᷅ŋ ā bāŋa᷄ŋ yɛ̍, le̍ ke̍ŋ mī lā wōu̍ bā o̍ yɔ̄ŋ wɔ̄ɔ̍ŋndo̍ tōsāa̍ ni᷄ŋ te̍. Lā nɔ̄ ni᷅ŋ 
mānūāā mī lā nɔ̄ ka̍āla̍ŋ māā bu̍ɛ̍i̍yāa̍ Mɛ̄lɛ̄ka̍. 

17Lā ke̍ wa᷅ŋnda̍ kpe̍de̍ bɛ̍ɛ̄le̍ŋ, ndu̍yɛ̍ mī lā kāāla̍ chāāŋāā nyāā wa̍nāā lāāla᷄ŋnda̍. 
Lā nɔ̍ si̍o̍o̍ŋīi̍ Mɛ̄lɛ̄kɛ̍i̍ o̍ kɔ̄ltā nyāla̍ŋ ni᷄ŋ. Ndu̍yɛ̍ lā nɔ̍ bɛ̍ɛ̄le̍ŋ le̍ māsa̍ bɛ̍ndōo̍ 
kpe̍de̍. 

Mɔn̍ɛi̍ ̍Kil̍it̍ī bii̍̄ o̍ lɛŋ̄īī Lu̍o̍ma᷅ŋnde̍ niŋ᷄ nde̍ chō māchūāā māā tāāmāsi ̍
18Nya̍ cho̍ chīa̍a̍ wāŋnda̍ o̍ bā wa̍, lā tūe̍i̍ nda̍ dīōm, ndu̍yɛ̍ mī lā ke̍ nda̍ bɛ̄ɛ̄le̍ŋ 
ta̍u̍. Ō cho̍ ko̍ ma̍sāā nyāa̍ a̍ na̍ŋ ka̍ā, ndu̍yɛ̍ mā bīī nya̍ bīyɔ̄ɔ̄ kɛ̄ndɔ̄ɔ̍ wa̍ ko̍ni̍ le̍ 
nya̍ kē bɛ̍ɛ̄le̍ŋ te̍. A̍ bi̍ī nya̍ bīyɔ̄ɔ̄ wɔ̄ɔ̍ŋndo̍ wa̍ bɛ̍ɛ̍, lā ke̍ nda̍ bɛ̄ɛ̄le̍ŋ. 

19Ndu̍yɛ̍ tē ō wa̍ pɛ̍, māā le̍ mɛ̄ɛ̍ nya̍ chɛ᷄l le̍ nyɛ̄ Mɛ̄lɛ̄ka̍ hɛ̄na̍ŋ ndo̍ tōsāa̍ yɛ̍, le̍ 
ke̍ŋ mā hāndu̍ nya̍ nyɛ̄ nɛ̄īyāa̍ chōo̍ o̍ fo̍ndō fu̍u̍ wo̍ chōo̍, ndu̍yɛ̍ mī lā bi̍u̍nu̍ŋ pɛ̍, 
lā sɔ̄la̍ chāndɔ̄ɔ̍ Mɛ̄lɛ̄ka̍ o̍ bā. 

20Kɛ̍, tē ō wa̍ pɛ̍ mī wāŋndo̍ tōsa̍ sūɛ̍i̍ wɔ̍ɔ̍ŋnde̍, ndu̍yɛ̍ mā lɔ̄ɔ̄ ndu̍ le̍ ndi̍, ō 
bīūnu̍ŋ bɛ̍ɛ̍ lɔ̍ɔ̄ wāā le̍nde̍ ō sɔ̍lā cha̍ndɔ̄ɔ̍ le̍ ko̍ŋ te̍. Kɛ̍ tē ā hāndu̍ nya̍ nyɛ̄ nɛ̄īyāa̍ 
chōo̍ le̍ mɛ̄ɛ̍ nya̍ tōsa̍ sɔ̄ɔ̍ŋ bɛ̍nda̍ wo̍ŋ yɛ̍ pɛ̍, ndu̍yɛ̍ mī lā bi̍u̍nu̍ŋ pɛ̍, lā sɔ̄la̍ 
chāndɔ̄ɔ̍ Mɛ̄lɛ̄ka̍ o̍ bā. 

21Le̍ mɔ̍nɛ̍i̍ wa̍ā nu̍a̍ā bīyɔ̄ɔ̍, Mɛ̄lɛ̄ka̍ vēēlu̍ nya̍ le̍ wāa̍ wānāā ndɔ̄ ni̍. Kāni̍ fo̍ndōle̍, 
Ki̍li̍tī pi̍la̍ bɛ̍ɛ̍, le̍nde̍ o̍ bi̍ī mɔ̍nɛ̍i̍ le̍ nya̍ ni̍. Ndu̍yɛ̍ ō chɔ᷄m nya̍ sūɛ̍i̍ he̍ī māā 
tāāmāsi̍, a̍ mɛ̄ɛ̍ nya̍ nɔ̄ mī lā bi̍u̍nu̍ŋ mɔ̍nɛ̍i̍ bīyɔ̄ɔ̍ mɛ̄ɛ̍ o̍ bi̍u̍nu̍ŋ mɔ̍nɛ̍i̍ bīyɔ̄ɔ̍ yɛ̍. 

22Ki̍li̍tī to̍sa̍ i̍sɔ̍ɔ̍ o̍ īsɔ̄ɔ̍ wɔ̍ɔ̍ŋ te̍. Lē pīlɛ̍ bɛ̍ɛ̍ ō dīmi̍ la̍cho̍o̍wā le̍. 

23Mi̍ wāŋnda̍ yīōū Ki̍li̍tī, kɛ̍, ō mīŋgi̍ le̍. Ma̍ tūsī ndu̍ nyɛ̄ pālāa̍ chōo̍, kɛ̍ ndu̍ 
kɔ̍ŋgɔ̍la̍ŋ bɛ̍ɛ̍ nda̍ le̍ nda̍ nyɛ̄ pālāā tūsī chōo̍ le̍. Kɛ̍, mbo̍ dūāū tīīnda᷄ŋ ndɔ̄ɔ̍ o̍ 
Mɛ̄lɛ̄ka̍ ni᷄ŋ o̍ cho̍ yāma̍nɔ̄ sa̍kpōo̍ wo̍. 

24Yɔ̄ŋ o̍ yɔ̄ŋ wɔ̄ɔ̍ŋ na̍a̍ ŋ̄ tōsa̍ kpo̍u̍, Ki̍li̍tī chu̍a̍ nyɛ̄ nɛ̄īyāā kōŋ sɔ̍ŋgɔ̍ nāa̍, mbo̍ 
sɔ̄lā pīɔ̍mndo̍ o̍ yɔ̄m sīŋgāfīlāa̍ chōo̍ le̍ ndu̍ ni̍. Ō tōsa̍ mātōsāā he̍ī le̍ hāli̍ kpe̍ŋ ŋ̄ 
hi̍ū lɛ̍ lāchī a̍ yɔ̄ŋ wɔ̄ɔ̍ŋndo̍ kpo̍so̍ŋ te̍, ndu̍yɛ̍ a̍ yɔ̄ŋ wɔ̄ɔ̍ŋndo̍ ndu̍ ndu̍ o̍kɔ̄ɔ̄, ŋ̄ wā 
ni᷅ŋ māwāā māā wānāa̍ vi᷅ ni᷅ŋ. Ndu̍yɛ̍ ka̍ālā nāāla̍ŋ lā wā ni᷅ŋ māwāā o̍ nɛ̄ī sa̍kpō. 
Bōōlɔ᷄ŋnda̍ o̍ sɔ̍la̍ la̍ŋ, lēni᷄ŋ nya̍ sɔ̄la̍ sīōŋgɔ̄ɔ̍ ni̍. 

25Mɛ̄ɛ̍ sāa̍ ō lāāsīāŋ nu̍a̍ā yōndōo̍ ni᷄ŋ yɛ̍, le̍nde̍ nya̍ wa̍ ā lāāsīa̍ŋnda̍ ni̍. Kɛ̍ pɛ̄ŋgo̍o̍ 
ho̍ō ni᷅ŋ Mɛ̄lɛ̄ka̍ mīīŋgu̍ a̍ nya̍ le̍ mī lā tōl wāna̍ ma̍ndā nya̍ wo̍ kɔ̄ɔ̄lī, mɛ̄ɛ̍ wāŋndo̍ 
ō māndā nu̍a̍ā sāa̍ ndūa̍a̍ yɛ̍. Ndu̍ cho̍ wāna̍ ma̍ndā nya̍ wo̍ ni̍. 

Pītɛ̍ Tāso̍o̍ 3 

Mɛɛ̄ ̍lāndūa̍a̍ a̍ pīāāndūa̍a̍ nɔ ̄mā nɔ ̄ka̍a̍ yɛ ̍
1Nya̍ wāŋ lāāndūa̍a̍ bɛ̍ɛ̍, lā nɔ̄ mī lā tūēī pīāāndūāā nyāa̍ dīōm. Tē lā tūēī nda̍ 
dīōm pɛ̍, ā yɔ᷄ŋ bɛ̍ɛ̍ mī ā pūm ā ve̍ wa̍nāā lāāla᷄ŋ te̍, kɛ̍ ō wa̍ bɛ̍ɛ̍ ka̍ā nyā kɛ̍ndɔ̄ɔ̍ ō 
tōsā mī pīāāndūāā nyāā ka̍ŋ ā sīmnu᷄ŋ wa̍nāā lāāla᷄ŋ, mī lā dīmu̍l nda̍ bɛ̍ɛ̍ nyɛ᷅ o̍ 
nyɛ̄ a̍ Ki̍li̍tī o̍kɔ̄ɔ̄ le̍. 

2He̍ī chō yɔ̄nɔ᷄ŋ kāni̍ fu̍u̍le̍, ā chō chɔ̄ mɛ̄ɛ̍ kpɛ̍ nya̍ ke̍ nda̍ bɛ̄ɛ̄le̍ŋ yɛ̍, a̍ mɛ̄ɛ̍ ka̍ālā 
nyāla̍ŋ lā chō sa̍kpō yɛ̍. 

3Lā du̍a̍ū kɔ̄llo̍ o̍ nāŋɔ̄ɔ̄ ŋ̄dīāllo̍ ho̍ō, mī lā tōl tōōsīa̍ŋ bɛ̍ndōo̍ a̍ nyɛ̄m kɛ̄ndɛ̄ŋ yɛ̍ 
yi̍ɔ̍ɔ̍ŋ te̍. Yīīŋnde̍ tōōsīāā bɛ̄ndōo̍ ni̍, kēla᷄ŋ, kɛ̄lɛ̄ŋgāā yɔ̄lɔ᷄ŋ ba̍ā kālāŋ bɛ̄ndo᷄ŋ, a̍ 
kōlāla̍ ba̍ā kālāla̍ŋ wōūnɔ᷄ŋndo̍, ō cho̍ na̍ŋɔ̄ɔ̄ wāā le̍nde̍ le̍ nya̍ lāndu̍ŋ kɔ̍l te̍. 

4Yɔ̍ŋi̍ nya̍ lāndu̍ŋ kɔ̍l le̍ nāŋɔ̄ɔ̄ ŋ̄dīāl wāā le̍nde̍ yɛ̍, lā lāndu̍ŋ kɔ̍l o̍ nāŋɔ̄ɔ̍ o̍ ka̍ālā 
nyāla̍ŋ ni᷄ŋ. Nāŋɔ̄ɔ̄ wāā le̍nde̍, ndu̍ dɔ̍ɔ̍nāŋ te̍. Wānā la̍nɔ̍ cho̍ ho̍ō nyɛ̄ kɛ̄ndɛ̄ 
mɔ̍ɔ̄sɔ̄lɔ̄ɔ̄ wo̍, nāŋɔ̄ɔ̍ cho̍ o̍ ndu̍ ni̍ŋ ndo̍, ndu̍ cho̍ ko̍ŋ ni̍. Ndu̍yɛ̍ nāŋɔ̄ɔ̄ su̍u̍ wa̍ā 
nu̍a̍ā, ndu̍ Mɛ̄lɛ̄ka̍ chu̍a̍ ni̍ māā nāŋɔ̄ɔ̄ kpe̍e̍kpe̍i̍yo̍. 

5Wāŋ lāāndūāā māsīndīa̍a̍ nda̍ a̍a̍ yɔ̍ŋgu̍ŋ o̍ Mɛ̄lɛ̄ka̍ lo̍, ndu̍yɛ̍ ma̍ dūāū tīīnda᷄ŋ 
ndāa̍ o̍ Mɛ̄lɛ̄ka̍ ni᷄ŋ nda̍, nāŋɔ̄ɔ̄ nda̍ wa̍ lēni᷄ŋ ndo̍ wa̍ ko̍ŋ ni̍. Ā wa̍ wānāa̍ tu̍e̍ī 
pīāāndūāā ndāa̍ dīōm. 

6Le̍nde̍ Se̍lūā la̍nɔ̍ɔ̍ E̍bīlāha᷅m wa̍ ni̍. Ō wa̍ wāna̍ tu̍e̍ī pɔ̍nɔ̍ ndɔ̍ dīōm. Māsānɔ̍ 
nūu̍la̍ŋ ndu̍ o̍o̍ ve̍e̍lū ndu̍ ni̍. Nya̍ bɛ̍ɛ̍ tē lā tōsa̍ nyɛ̍ na̍ŋ le̍ tōsāa̍ wo̍ pɛ̍, ndu̍yɛ̍ mī 
lā yɔ᷄ŋ i̍si̍o̍o̍ŋ te̍ pɛ̍, mɛ̄ɛ̍ chūāūwāa̍ Se̍lūā wa̍ nya̍ chō ni̍. 

7Nya̍ pīāāndūa̍a̍ bɛ̍ɛ̍, ka̍ālā nyāla̍ŋ lā wa̍ la̍ kɛ̍ndɛ̄ nāa̍ lāāndāā nyāa̍ chūā. Lā ke̍ 
nda̍ bɛ̄ɛ̄le̍ŋ, kāni̍ fo̍ndōle̍, ā nɔ̍ di̍a̍llūŋ kālā māā wāŋ pīāāndūa̍a̍ le̍. Ndu̍yɛ̍ vɛ̍lɛ̄, 
nda̍ ni̍ a̍ nya̍ la̍tu̍lu̍, Mɛ̄lɛ̄ka̍ chō nya̍ kɛ̄ndɛ̄i̍ ndūɛ̍i̍ tōsāl mbō ke̍ nya̍ yōōmū 
kpe̍e̍kpe̍i̍yo̍. Lā tōsa̍ he̍ī, yɔ̄ŋi̍ nyɛ̄ o̍ nyɛ̄ si᷄m pi̍ɛ̍īlē nyāle̍ŋ lāchī. 

Ō bɛn̄dā mī wānā sɔl̍a̍ nyɛ ̄pālāa̍ le̍ sūɛi̍ ̍bɛn̍da̍ ve̍ tōsāa̍ 
8Nyɛ̄ ya̍ I̍ nɔ̍ mī I̍ di̍mu̍l nya̍ o̍ mɛ̄ɛ̄lu̍la̍ŋ ndo̍, ndu̍ cho̍ ho̍ō ni̍. Nya̍ kpo̍u̍ lā nɔ̍ yi̍ya᷄ŋ 
pi᷅lɔ̍ɔ̍. Kɔ̄ltā nyāla̍ŋ lā wa̍ o̍ chāāŋāā nyāa̍ lo̍ ve᷅llāa̍ vēllē. Lā nɔ̍ ka̍a̍lāa̍ le̍ chāāŋāā 
nyāā wa̍nāā lāāla᷄ŋnda̍. Lā nɔ̍ bu̍u̍la᷄ŋ chāāŋāā nyāa̍. Ndu̍yɛ̍ lā wa᷅ wānāā yōŋgā 
le̍. 

9Ā yɔ᷄ŋ bɛ̍ɛ̍ mī wāŋnda̍ tōsa̍l nya̍ dɛ̍nɛ̍ wɔ̍ɔ̍ŋndo̍, lā mi̍ŋgūl nda̍ a̍ ī wɔ̄ɔ̍ŋ te̍. 
Kɛ̄lɛ̄ŋgāā, ā yɔ᷄ŋ bɛ̍ɛ̍ mī wāŋnda̍ ye̍i̍ nya̍, lā ye̍ī nda̍ sɔ̍ŋgɔ̍ ko̍ŋ te̍. Yɔ̄ŋi̍ nya̍ mīŋgu̍l 
nda̍ a̍ ō wɔ̄ɔ̍ŋ yɛ̍, lā dɔ̄u̍ nda̍ sa̍lā. Kāni̍ fu̍u̍le̍, le̍ he̍ī Mɛ̄lɛ̄ka̍ vēēlu̍ nya̍ le̍ wāa̍ 
wānāā ndɔ̄ ni̍. Ndu̍yɛ̍ tē lā tōsa̍ he̍ī pɛ̍, ō dɔ̄ū nya̍ sa̍lā. 

10Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Wānā o̍ wāna̍ ye̍e̍ma̍ mbō dē yōōmōo̍ 
tɔ̄nɔ̄ pɛ̍, ndu̍yɛ̍ mbō yēēma̍ le̍ wāa̍ o̍ dɛ̍nɛ̍ kɛ̍ndɔ̄ɔ̍ ni᷄ŋ pɛ̍, mɛ̄ɛ̍ wānā wa̍ā le̍nde̍ ō 

su̍a̍ā dīōmndā wɔ̄ɔ̍ŋ a̍ chāāŋāā ndūāā wa᷅ŋndā chīe̍e̍ya̍ o̍kɔ̄ɔ̄ le̍, ndu̍yɛ̍ ō di̍mī 
lāchōōwā le̍. 

11Wānā wa̍ā le̍nde̍ ō ma᷄l yɔ᷅ŋ wɔ̄ɔ̍ŋndo̍ tōsāa̍, mbō tōsa̍ nyɛ̍ bɛ̍nda̍ wo̍. Wānā 
ko̍ŋ, ō kīndi̍ŋ kpi̍ŋ le̍ mī kɔ̄l nyūlōo̍ ō wa̍ nda̍ tɛ̍ɛ̄ŋ nda̍ chāāŋāā ndūāā wa᷅ŋndā 
chīe̍e̍ya̍. 

12Kāni̍ fu̍u̍le̍, wānāa̍ cho̍ ha̍ā ma̍ wā sa̍kpō o̍ kēlālā ndāla̍ŋ ni᷄ŋ nda̍, māndāa̍ 
Māsānɔ̄ɔ̍ Mɛ̄lɛ̄ka̍ māndā nda̍ ni̍. Ndu̍yɛ̍ tē ā pīɛ̍i̍ ndu̍ pɛ̍, tūēīyɔ̄ɔ̍ o̍ tu̍ɛ̍ī pi̍ɛ̍īlē 
ndāle̍ŋ ni̍. Kɛ̍ wānāa̍ to̍sā dɛ̍nɛ̍ wɔ̍ɔ̍ŋndo̍ wa̍ nda̍ nda̍, sīmūllo̍ Māsānɔ̄ɔ̍ Mɛ̄lɛ̄ka̍ 
sīmūl nda̍ ni̍.” 

13Tē ō wa̍ pɛ̍ mā wa̍ a̍ dīāllūŋ fūlāā le̍ sūɛ̍i̍ bɛ̍nda̍ ve̍ tōsāa̍ pɛ̍, ō nɛ̄ɛ̍nɛ̍ yɔ᷅ŋ yɛ̍ nu̍m 
nyɛ̄? 

14Kɛ̍ ndu̍yɛ̍ tē ō wa̍ pɛ̍ mī wāŋnda̍ tōsa̍ mā sɔ̍la̍ nyɛ̄ pālāa̍ le̍ sūɛ̍i̍ bɛ̍nda̍ ve̍ tōsāa̍, 
mɛ̄ɛ̍ ā pɛ̄l tɔ̄nɔ̄ɔ̍. Le̍la̍ŋ, lā wo᷅ wānāa̍ to̍sā mī lā sɔ̄la̍ nyɛ̄ pālāa̍ wa̍ le̍, ndu̍yɛ̍ būūla᷄ŋ 
o̍ būūla᷄ŋ wa᷅ nya̍ le̍. 

15Nyɛ̄ nya̍ nɔ̄ mī lā tōsa̍ wo̍, ndu̍ cho̍ ni̍ māā, lā chu̍a̍ Ki̍li̍ti̍ māā Māsānɔ̄ɔ̍ Mɛ̄lɛ̄ka̍ 
nyā, ndu̍yɛ̍ mī lā chu̍a̍ ndu̍ kpe̍e̍kpe̍i̍ māā wāna̍ tāse̍ o̍ kɔ̄ltā nyāla̍ŋ ni᷄ŋ. Ndu̍yɛ̍ tē 
wānā o̍ wānā nyu̍na̍ nya̍ a̍ tīīnda᷄ŋ nya̍ nɔ̄ o̍ Ki̍li̍tī ni̍ŋ ndo̍ o̍kɔ̄ɔ̄ pɛ̍, lā wa̍ a̍ 
bɛ̍ɛ̍ndīa̍ŋ te̍le̍ŋ o̍ te̍le̍ŋ le̍ nda̍ chɔ̄mndo̍. 

16Kɛ̍ ndu̍yɛ̍ tē lā wa̍ wāŋnda̍ ndu̍ chɔ̄mndo̍ pɛ̍, lā dīmu̍l nda̍ nyɛ̄ kɛ̄ndɛ̍ī o̍ bɛ̄ɛ̄le̍ 
kɛ̍sīāā ni᷄ŋ. Kɔ̄ltā nyāla̍ŋ lā wa̍ nyɛ̍ kɛ̄ndɛ̄ wa̍la̍ŋ. Ko̍ŋ to̍sā tē wāŋnda̍ dīmi̍ sɔ̄ɔ̍ŋ 
wɔ̍ɔ̍ŋndo̍ŋ, a̍ nya̍ o̍kɔ̄ɔ̄ le̍ sɔ̄ɔ̍ŋ kɛ̍ndɛ̄ŋ nya̍ chō tōsāa̍ māā bu̍ɛ̍i̍yāa̍ Ki̍li̍tī yɛ̍ pɛ̍, 
si̍ɔ̍mbu̍la̍ŋ lā bīī nda̍ le̍ nyɛ̄ nda̍ dīmī ko̍ŋ ndo̍. 

17Kāni̍ fo̍ndōle̍, tē ō wa̍ pɛ̍ māā hɛ̄na᷄ŋ Mɛ̄lɛ̄ka̍a̍ i̍ cho̍ ni̍, māā lā sɔ̄la̍ nyɛ̍ pālāa̍, 
mɛ̄ɛ̍ ō nāŋ mī lā sɔ̄la̍ nyɛ̄ pālāa̍ le̍ sūɛ̍i̍ bɛ̍nda̍ ve̍ tōsāa̍, mbo̍ hīāū a̍ nyɛ̄ pālāa̍ sɔ̄lāa̍ 
le̍ sūɛ̍i̍ wɔ̍ɔ̍ŋnde̍ tōsāa̍. 

18Kāni̍ fu̍u̍le̍, le̍ yɔ̄ŋndā wɔ̄ɔ̍ŋndā wāŋnda̍ tōsa̍ la̍ŋ Ki̍li̍tī vi᷅ ni̍. Lē pīlɛ̍ o̍ vi᷅ ni̍. 
Ndu̍yɛ̍ pīɔ̍m le̍ pi᷅lɛ̍ kōŋ chō lētūu̍. Mi̍ wāna̍ to̍sa̍ yɔ᷅ŋ wɔ̄ɔ̍ŋ te̍ wo̍ wū, sɔ̍ŋgɔ̍ wānāā 
yɔ̄ŋ wɔ̄ɔ̍ŋnda̍. Ki̍li̍tī vi᷅ le̍ mbō bɛ̄ɛ̄ndi̍a̍a̍ na̍a̍ tɛ̄ɛ̄ŋ na̍a̍ Mɛ̄lɛ̄ka̍ wa̍ā. Bōōndi̍i̍ 
wāŋnda̍ dīī ndu̍ ve̍, ō wa̍ o̍ īwāna̍ chi̍e̍e̍ya̍. Kɛ̍ mīŋgī Mɛ̄lɛ̄ka̍ mīŋgi̍ ndu̍ yōōmū 
wo̍, o̍ īnyi̍nāya̍ o̍ cho̍ ni̍. 

19Ndu̍yɛ̍ mbo̍ kūā o̍ īnyi̍nāya̍ nāa̍ wānāa̍ vi᷅ wa̍ nyi̍nāā ndāa̍ chō o̍ bīyɔ̄ɔ̍ ni᷄ŋ nda̍, 
mbo̍ kɔ̍ di̍mūl nda̍ yōōŋgū kɛ̄ndɔ̄ɔ̍. 

20Wānāa̍ kɛ̍ɛ̍ lɔ̍ɔ̍ ko̍ŋ le̍ nyɛ̄ Mɛ̄lɛ̄ka̍ dīmi̍ wo̍ tōsāa̍ bōōndi̍i̍ Nu̍u̍wā wa̍ dɛ̄ndɛ̍ 
bɛ̍ndōo̍ tōōsīa̍a̍ ve̍ wa̍, nyi̍nāā ndāa̍ wa̍ ka̍ŋ ni̍. A̍ bōōndi̍i̍ Nu̍u̍wā wa̍ dɛ̄ndɛ̍ ndɔ̄ɔ̍ 
tōōsīa̍a̍ ve̍, mi̍ Mɛ̄lɛ̄ka̍ hīāū lāchī a̍ wāŋnda̍ ha̍ā bīūwɔ᷄ŋndo̍. A̍ bōōndi̍i̍ ke̍ŋ 
wāŋnda̍ nyɛ̄ pɔ̄mbɔ̄ ko̍ni̍ a̍ lu̍ɛ̍ī o̍ dɛ̄ndɔ̄ɔ̍ ni᷄ŋ ni̍, wānāā ŋɔ̄ma̍a̍ kpe̍, mi̍ Mɛ̄lɛ̄ka̍ 
pīŋī nda̍ a̍ mɛ̄ŋnda̍ŋ. 

21Tē ō wa̍ māā yɔ̄ŋɔ̄ɔ̄ pɛ̍, mɛ̄ŋmā yu̍ŋgu̍ Nu̍u̍wāā wo̍ sɔ̄la̍ pīŋīo̍o̍ a̍ ma̍ŋ nda̍ŋ, 
vēla᷅ŋ ndɔ̄ɔ̍ cho̍ yīŋɔ̄ɔ̍ ni̍. Ndu̍yɛ̍ pɛ̄ŋgo̍o̍ ho̍ō, a̍ yīŋɔ̄ɔ̍ nya̍ sɔ̄lā pi̍o̍ŋɔ̄ɔ̍ ni̍. Yīŋɔ̄ɔ̍ ho̍ō 
ndu̍ ndu̍ cho̍ le̍ nɔ̍ɔ̍ fa̍ŋa᷄ŋ le̍kɔ̍ɔ̍ le̍. Ō chō māchūāā pīɛ̄īle̍ŋ le̍ mī Mɛ̄lɛ̄ka̍ pūlū kɔ̄ltā 
nyāla̍ŋ mī lā dēndū fo̍. Ndu̍yɛ̍ yīŋɔ̄ɔ̍ ho̍ō, ō pīŋī nya̍ māpīŋīāā sa̍na̍a̍ a̍ mīīŋgū 
Chi̍i̍sū Ki̍li̍tī mi̍i̍ŋgu̍ yōōmū wo̍. 

22Mɛ̄ɛ̍ Chi̍i̍sū mi̍i̍ŋgu̍ yōōmū mbo̍ hēl o̍ Ɛ̄chɛ̍nɛ̄ mbo̍ kɔ̍ wa᷅ o̍ fo̍ndāŋ lēbɛ̄ɛ̄ bɛ̄ndōo̍ 
o̍ bā kɛ̄ndɛ̍ Mɛ̄lɛ̄ka̍a̍ chōo̍. Lo̍ŋ o̍ cho̍ ni̍ mi̍ ki̍i̍la̍a̍ Mɛ̄lɛ̄ka̍a̍ kpo̍u̍, a̍ nyi̍nāā yɛ̍ yi̍a̍a̍ 
cho̍ o̍ ha̍la̍, ma̍ wā māā lāmāsā, ndu̍yɛ̍, ma̍ nɔ̄ kpāāyāla̍ŋ nda̍, ma̍ wā ndu̍ o̍ bā 
bɛ̄ŋgu̍. 

Pītɛ̍ Tāso̍o̍ 4 

Ka̍ālā nyāla̍ŋ lā wa̍ te̍ŋge̍le̍ŋ a̍ wānāa̍ tu̍ii̍̄ Mɛl̄ɛk̄a̍ dīōm te̍ wa̍ 
1Mɛ̄ɛ̍ Ki̍li̍tī sɔ̍la̍ nyɛ̄ nɛ̄īyāa̍ a̍ bōōndi̍i̍ o̍ wa̍ chi̍e̍ēŋ na̍nu᷄ŋ nde̍ yɛ̍, nya̍ bɛ̍ɛ̍ lā nɔ̄ mī 
lā wa̍ ā bɛ̄ɛ̄ndīa̍ŋ le̍ nyɛ̄ nɛ̄īyāa̍ sɔ̄lāa̍ le̍nde̍. Kāni̍ fu̍u̍le̍, wānā o̍ wāna̍ sɔ̍la̍ ni᷅ŋ nyɛ̄ 
nɛ̄īyāa̍ pɛ̍, ō wo̍ū lɛ̍ bā o̍ yɔ̄ŋ wɔ̄ɔ̍ŋ ni᷄ŋ te̍. 

2Le̍la̍ŋ, wānā wa̍ā le̍nde̍ ndu̍ ndu̍, ō hi̍ū lɛ̍ lāchī a̍ sɔ̄ɔ̍ŋ yēēma̍ŋ wɔ̍ɔ̍ŋ ŋ̄wāna̍ 
chi̍e̍e̍ya̍ŋ ŋ̄ dīmūl ndu̍ wo̍ŋ tōsāa̍ le̍. Kɛ̍ sɔ̄ɔ̍ŋ Mɛ̄lɛ̄ka̍ hɛ̄nāŋ ndu̍ le̍ tōsāa̍ wo̍ŋ, 
mu̍ŋ o̍ hi̍a̍ū ni᷅ŋ lāchī a̍ tōsāa̍ ni̍, mbō kūɛ̄ ha̍a̍a̍ a̍ bōōndi̍i̍ o̍ cho̍ chi̍e̍ēŋ na̍nu᷄ŋ nde̍. 

3Sɔ̄ɔ̍ŋ wānāa̍ tu̍i̍ī Mɛ̍lɛ̄ka̍ dīōm te̍ wa̍ ā hɛ̄na̍ŋ to̍sāa̍ wo̍ŋ, mu̍ŋ ko̍ni̍ nya̍ wa̍ tōsāa̍ 
ni̍. Ndu̍yɛ̍ lā tōsa̍ ni᷅ŋ mu̍ŋ te̍i̍. Mu̍ŋ cho̍ yɛ̄ mu᷅ŋ ni̍, nīīlūlā nɔ̄ɔ̄lɛ̍i̍la̍ŋ, a̍ kɔ̄l lānda᷄ŋ 
bɛ̍ndōo̍ o̍ sūɛ̍i̍ wānā la̍nɔ̍ɔ̍ kɛ̄lɛ̄ŋgāā sūɛ̍i̍ wānā pɔ̍nɔ̍ɔ̍, a̍ wāa̍ o̍ kūūlīāālā 
māmūɛ̄īla̍ŋ chōo̍, a̍ sɔ̍ɔ̍ŋ lāsi̍ɔ̍mbo̍ŋ tōsāa̍, a̍ nyɛ̄m chēle̍ŋndo̍ŋ sōōlūūwo̍, sūɛ̍i̍ 
wāna̍ chi̍e̍e̍ nɔ̍ mbō tōsa̍ le̍ ve̍. 

4O̍ ko̍ŋ kɔ̍ɔ̍lī, tē wānāa̍ tu̍i̍ī Mɛ̍lɛ̄ka̍ dīōm te̍ wa̍ ā chē pɛ̍ māā, lā cho̍ nda̍ sɔ̄ɔ̄ŋgūū 
chōo̍ le̍ sɔ̄ɔ̍ŋ yēēma̍ŋ wɔ̍ɔ̍ŋ ŋ̄wāna̍ chi̍e̍e̍ya̍ mu᷅ŋ tōsāa̍ kpo̍so̍ŋ te̍, kɔ̄ndɔ̄fi̍llo̍ bīī 
nda̍, o̍ ko̍ŋ kɔ̍ɔ̍lī, ā sāa̍ dɔ̍ɔ̍ sɔ̄ɔ̍ŋ lāchōōwa᷄ŋ dīmīo̍o̍ a̍ nya̍ o̍kɔ̄ɔ̄, māā lā chō wānāā 
wɔ̄ɔ̍ŋ. 

5Kɛ̍ ndu̍yɛ̍, ke̍ŋ cho̍ nda̍ lāchī o̍ Mɛ̄lɛ̄ka̍ lo̍, o̍ cho̍ hūnɔ̄ɔ̄ su̍ŋ kɔ̍ɔ̍sɔ̍ a̍ wānā o̍ wānā 
wo̍, wānāa̍ cho̍ yōōmū wa̍ ni̍, a̍ wānāa̍ vi᷅ ni᷅ŋ bɛ̍ɛ̍ wa̍. 

6Wānāa̍ vi᷅ ha̍ā wa̍, mi̍ Mɛ̄lɛ̄ka̍ kɔ̄ɔ̄sā a̍ nda̍ bōōndi̍i̍ nda̍ wa̍ yōōmū o̍ chi̍e̍ēŋndo̍ 
ni᷄ŋ nde̍, mɛ̄ɛ̍ o̍ kɔ̍ɔ̍sā a̍ wāŋnda̍ kpo̍u̍ yɛ̍. Kɛ̍, mɛ̄ɛ̍ nda̍ vī, nda̍ bɛ̍ɛ̍ mi̍ Ki̍li̍tī di̍mūl 
nda̍ yōōŋgū kɛ̄ndɔ̄ɔ̍, le̍ mī nyi̍nāā ndāa̍ ā wa̍ yōōmū mɛ̄ɛ̍ Mɛ̄lɛ̄ka̍ hɛ̄na̍ŋ yɛ̍. 

Nyɛ ̄o̍ nyɛ ̄nya̍ tōsa̍ ō wa̍ le̍ Mɛl̄ɛk̄a̍ sāŋgālāa̍ 
7Mɛ̄ɛ̄lu̍la̍ chi̍e̍ēŋndo̍ ho̍ō lā cho̍ lɛ̍ lēvīl te̍. Le̍la̍ŋ, lā mānda̍ nya̍ pi̍la̍ a̍ mɛ̄ɛ̍ ka̍ālā 
nyāla̍ŋ lā nɔ̄ mī lā wa̍ yɛ̍, ndu̍yɛ̍ mī lā wa̍ ā bɛ̄ɛ̄ndīa̍ŋ. Ko̍ŋ to̍sā mī lā nɔ̄la̍ le̍ 
Mɛ̄lɛ̄ka̍ pīɛ̄īyo̍ nyɛ̄ kɛ̄ndɛ̍ī. 

8Kɛ̍ ndu̍yɛ̍ sūɛ̍i̍ cho̍ sūɛ̍i̍ le̍bo̍lle̍ kpo̍u̍ ve̍, ndi̍ cho̍ ni̍ māā lā kāāli̍āŋ ve᷅llāa̍ vēllē a̍ 
kɔ̄l kpo̍u̍. Kāni̍ fu̍u̍le̍, tē lā kāāli̍āŋ pɛ̍, lā nɔ̄lā le̍ te̍le̍ŋ o̍ te̍le̍ŋ mī lā ma᷄l chāāŋāā 
nyāa̍ le̍ sɔ̄ɔ̍ŋ wɔ̍ɔ̍ŋ nda̍ tōsa̍l nya̍ wo̍ŋ. 

9O̍ ko̍ŋ kɔ̍ɔ̍lī, chīɛ̄īlā nyāla̍ŋ lā wa̍ la̍ ku̍mbīa̍ŋ lɔ̍ɔ̍ lɔ̍ɔ̍ le̍ chāāŋāā nyāā wa̍nāā 
lāāla᷄ŋnda̍. Ndu̍yɛ̍ lā to̍sā ndi̍ a̍ ŋɔ̄ɔ̄chīa̍ŋ te̍. 

10Mɛ̄lɛ̄ka̍ tōsa̍l nya̍ pi̍lɛ̍ŋ pi̍lɛ̍ŋnda̍ kɛ̄ndɛ̄i̍ ndūɛ̍i̍ le̍ mī lā nɔ̄la̍ mī lā tōsa̍ wa̍lta̍ yɛ̍ 
yɛ̍la̍ŋ. Le̍la̍ŋ, lā wa̍ wa̍nāā wa̍li̍a̍a̍ kɛ̍ndɛ̄ ndu̍yɛ̍ mī wa̍lta̍ nya̍ tōsā la̍ŋ lā wa̍ le̍ 
wāŋnda̍ mālāa̍. 

11Wāna̍ cho̍ ho̍ō mi̍ Mɛ̄lɛ̄ka̍ kē ndu̍ kpāāyāa̍ le̍ wāŋnda̍ Yōōŋgū Kɛ̄ndɛ̍ Mɛ̄lɛ̄ka̍a̍ 
dīmūllo̍ wo̍, wānā ko̍ŋ ō dīmu̍l nda̍ ndu̍ māā Mɛ̄lɛ̄ka̍ dīōm ndɔ̄ɔ̍ ni̍. Ndu̍yɛ̍ wāna̍ 
Mɛ̄lɛ̄ka̍ ke̍ ho̍ō kpāāyāa̍ le̍ wāŋnda̍ mālāa̍ wo̍, wānā ko̍ŋ ō māla̍ nda̍ a̍ kpāāya̍ 
Mɛ̄lɛ̄ka̍ ō kē ndu̍ wo̍. Nyɛ̄ o̍ nyɛ̄ nya̍ wa̍ to̍sā, lā tōsa̍ ndu̍ le̍ mī wāŋnda̍ ā yɔ̄ŋgu̍ 
sāŋgālāa̍ o̍ Mɛ̄lɛ̄ka̍ lo̍, sa̍na̍a̍ o̍ sa̍bu̍ Chi̍i̍sū Ki̍li̍tīo̍o̍ ni᷄ŋ. Ndu̍ nɔ̍ mbō sɔ̄la̍ līsāa̍ ni̍, 
ndu̍yɛ̍ ndu̍ nɔ̍ mbō wa̍ māsāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. Āmi̍i̍nā. 

Le̍ Kil̍it̍ī nya̍ nɔ ̄ni ̍mī lā sɔl̄a̍ nyɛ ̄pālāa̍ 
12Chāāŋāā nīāā ka̍a̍lāa̍, kɔ̄ndɔ̄fi̍li̍ bi̍ī nya̍ le̍ nyɛ̄ pālāā bɛ̄ndu̍ cho̍ ho̍ō nya̍ chōo̍ 
wo̍ le̍. Lā ke̍e̍lā kɔ̄l mī lā dīmi̍ āā, “Vɛ᷅ mi̍ sɔ̄ɔ̍ŋ wa̍ā nu̍a̍ā ŋ̄ wā na̍a̍ yɔ̄nɔ᷄ŋndo̍,” le̍. 
Sɔ̄ɔ̍ŋ mu᷅ŋ ki̍nɛ̍i̍, ŋ̄ chō māchūāā le̍ sīnāa̍ tē lā nɔ̄ tīīnda᷄ŋndo̍ o̍ Mɛ̄lɛ̄ka̍ ni᷄ŋ 
le̍kɛ̍ndɛ̍ī pɛ̍. 

13Lā nɔ̄ mānūāā mī lā wa̍ a̍ kɔ̄l kɛ̄ndɛ̄, le̍ mɛ̄ɛ̍ nya̍ chō nyɛ̄ pālāa̍ sɔ̄lāa̍ mɛ̄ɛ̍ Ki̍li̍tī 
sɔ̍la̍ nyɛ̄ pālāa̍ yɛ̍. O̍ he̍ī ni᷄ŋ, tē ō hu᷄ŋ mi̍i̍ŋgū na̍nu᷄ŋ mī wāŋnda̍ chē nāŋɔ̄ɔ̄ ndɔ̄ 
bɛ̍ndōo̍ pɛ̍, kɔ̄l kɛ̄ndɛ̄ nya̍ sɔ̄lā ni̍ŋ ndo̍ ō wā ni̍ŋ o̍ bɔ̍ɔ̍ bɔ̍ɔ̍. 

14Le̍la̍ŋ, tē ō wa̍ pɛ̍ mī wāŋnda̍ yīo̍u̍ nya̍ le̍ mɛ̄ɛ̍ nya̍ chō wānāa̍ Ki̍li̍tīa̍a̍ yɛ̍ pɛ̍, 
mɛ̄ɛ̍ lā pɛ̄l tɔ̄nɔ̄ɔ̍. Kāni̍ fu̍u̍le̍, Mɛ̄lɛ̄ka̍ Nyi̍nā ndɔ̍ cho̍ o̍ nāŋɔ̄ɔ̄ bɛ̄ndōo̍ ni᷄ŋ ndo̍ chō 
nya̍ kɔ̄ɔ̄lī. 

15Tē wāŋnda̍ ā tūsi̍ nya̍ nyɛ̄ pālāa̍ chōo̍ pɛ̍, ō wa᷅ le̍ sūɛ̍i̍ di̍yāā wāna̍ chi̍e̍e̍, 
kɛ̄lɛ̄ŋgāā le̍ lēvīī yɔ̄ŋ, kɛ̄lɛ̄ŋgāā le̍ sōndōo̍ wōūwo̍ o̍ sūɛ̍i̍ pi̍la̍ ni᷄ŋ, kɛ̄lɛ̄ŋgāā le̍ sɔ̄ɔ̍ŋ 
dɛ̍nɛ̍ wɔ̍ɔ̍ŋ chēle̍ŋ te̍. 

16Kɛ̍ ndu̍yɛ̍ tē wāŋnda̍ tūsi̍ nya̍ nyɛ̄ pālāa̍ chōo̍ le̍ mɛ̄ɛ̍ nya̍ nɔ̄ tīīnda᷄ŋndo̍ o̍ Ki̍li̍tī 
ni̍ŋ yɛ̍ pɛ̍, mɛ̄ɛ̍ si̍ɔ̍mbu̍la̍ bi̍ī nya̍ le̍ ke̍ŋ te̍. Lā nɔ̄ mī lā me᷄l Mɛ̄lɛ̄ka̍ ba̍li̍ka̍ le̍ 
wāŋnda̍ nya̍ vēēlōo̍ āā, Ki̍li̍sīɔ̄ŋnda̍. 

17Te̍le̍ŋ Mɛ̄lɛ̄ka̍ chō kɔ̍ɔ̍sɔ̍ a̍ wāŋnda̍ wo̍ ō fūūlu̍u̍. A̍ wānāā ndūa̍a̍ fɛ̍lɛ̍ŋ o̍ cho̍ 
kāndɔ̄ɔ̄. Ndu̍yɛ̍ tē ō wa̍ pɛ̍ mī kɔ̍ɔ̍sɔ̍ɔ̍ kāndu̍ŋ o̍ wānāā ndūa̍a̍ lo̍, mɛ̄ɛ̍ vɛ̄ɛ̍nɛ̍ i̍ wa᷅ 
yɛ̍ ni̍ŋ a̍ wānāa̍ kɛ̍ɛ̍ le̍ nyɛ̄ Yōōŋgū Kɛ̄ndɛ̍ Mɛ̄lɛ̄ka̍a̍ ō dīmi̍ wo̍ tōsāa̍ wa̍? 

18Ī chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Nāa̍ i̍ cho̍ wɔ̄ ī kālā le̍ wānāa̍ cho̍ sa̍kpō 
Mɛ̄lɛ̄ka̍ o̍ hɔ̄l la̍ mā sɔ̄la̍ pīōŋɔ̄ɔ̍, vɛ̄ɛ̍nɛ̍ i̍ wa᷅ yɛ̍ ni̍ŋ a̍ wānāā yɔ̄ŋ wɔ̄ɔ̍ŋnda̍, a̍ wānāa̍ 
kɛ̍ɛ̍ le̍ nyɛ̄ Mɛ̄lɛ̄ka̍ dīmi̍ wo̍ tōsāa̍ wa̍?” 

19Le̍la̍ŋ, nya̍ wāŋnda̍ hāndū nyɛ̍ pālāa̍ chōo̍, kāni̍ fo̍ndōle̍, māā hɛ̄na᷄ŋ Mɛ̄lɛ̄ka̍a̍ 
cho̍ ko̍ŋ ni̍ wa̍, lā nɔ̄ mī lā hīōū la̍chi̍ a̍ sɔ̄ɔ̍ŋ bɛ̍nda̍ wo̍ŋ tōsāa̍. Ndu̍yɛ̍ lā yɔ̄ŋgu̍ŋ 
Mɛ̍lɛ̄ka̍ o̍ bā bɛ̄ŋgu̍ o̍ to̍o̍si̍a̍a̍ nya̍ wo̍. Ō chō wāna̍ lo̍ o̍ lēdīōm. 

Pītɛ̍ Tāso̍o̍ 5 

Sīlāa̍ le̍ wānāā lāāla᷄ŋnda̍ 
1Ya̍ Pītɛ̍, I̍ cho̍ nya̍ dīōmnda̍ŋ nda᷅ŋ dīmūllo̍ māā lāŋu̍nɔ̄ ka̍lāa̍ ō pīlɛ̍, le̍ ku̍ndā 
wānāā lāāla᷄ŋnda̍. Ndu̍yɛ̍ bōōndi̍i̍ nda̍ wa̍ Ki̍li̍ti̍ nyɛ̄ pālāa̍ tūsīo̍o̍ chōo̍ ve̍, ya̍ bɛ̍ɛ̍ 
I̍ wa̍ o̍ hɔ̄lndɔ̄. Ndu̍yɛ̍ bōōndi̍i̍ Ki̍li̍tī hu᷅ŋ ni̍ŋ mī wāŋnda̍ chē nāŋɔ̄ɔ̄ ndɔ̄ɔ̍ ve̍, ya̍ 
bɛ̍ɛ̍ I̍ cho̍ nāŋɔ̄ɔ̄ ndɔ̄ɔ̍ sɔ̄lā na̍a̍ nya̍ā. I̍ cho̍ nya̍ lāŋgba̍ā kālla̍ nyɔ̄ɔ̄lōo̍ a̍ yāndi̍i̍, 

2lā mānda̍ ku̍ndā wānāā lāāla᷄ŋnda̍, ō Mɛ̄lɛ̄ka̍ hāndu̍ nya̍ lāchī le̍ māndāa̍ wo̍, 
mɛ̄ɛ̍ wānā ma̍ndāā lāsāa̍ ō māndā nu̍a̍ā sāa̍ ndūa̍a̍ yɛ̍. Ndu̍yɛ̍ lā tōsa̍ ndi̍ a̍ kɔ̄l 
chɛ̄lāa̍, mɛ̄ɛ̍ Mɛ̄lɛ̄ka̍ hɛ̄na̍ŋ yɛ̍, ō wa᷅ mɛ̄ɛ̍ nda̍ bāŋ wa̍nā i̍sɔ̍ɔ̍ le̍. Lā mānda̍ ku̍ndā 
wānāā lāāla᷄ŋnda̍ a̍ kɔ̄llo̍ kpo̍u̍, ndu̍yɛ̍ ō wa᷅ le̍ nyɛ̄ sɔ̄lāa̍ su̍e̍e̍ le̍. 

3Wānāā Mɛ̄lɛ̄ka̍ ke̍ nya̍ le̍ mī lā wa̍ nda̍ māndāa̍ wa̍, lā hi̍ū nda̍ kīndīlā le̍. Kɛ̍ o̍ 
ko̍ŋ kɔ̍ɔ̍lī, lā wa̍ māā tāāmāsi̍ le̍ nda̍, o̍ nyɛ̄ o̍ nyɛ̄ ni᷄ŋ nya̍ tōsa̍. 

4Tē lā tōsa̍ he̍ī pɛ̍ mbō lo̍ o̍ ko̍ŋ mī Ki̍li̍tī o̍ cho̍ māsāa̍ le̍ wānāā māndāā lāsāa̍ 
kpo̍u̍ wo̍, ō mīīŋgu̍ na̍nu᷄ŋ pɛ̍, ō chō nya̍ fāndā a̍ nyɛ̄ kɛ̄ndɛ̄ kɛ̍ndɛ̄ bɛ̄ndū, o̍ wa᷅ le̍ 
fɛ̍ɛ̍ŋ a̍ fɛ̍ɛ̍ŋ ndo̍. 

5Ndu̍yɛ̍ nya̍ wānāā lāāla᷄ŋnda̍ ā tūa̍a̍, nya̍ bɛ̍ɛ̍ lā tūe̍i̍ la᷅ŋgba̍ā kālla̍ dīōm. O̍ ko̍ŋ 
kɔ̍ɔ̍lī, wānā o̍ wānā lā wa̍ wa̍nāā tūsīa̍ŋ nya̍ pi̍la̍ tɛ̄ɛ̄ŋ vēllāa̍ vēllē. Kāni̍ fu̍u̍le̍, ī 
chō ī pōōnyīāā o̍ Yāu̍ Mɛ̄lɛ̄ka̍a̍ ni᷄ŋ āā, “Mɛ̄lɛ̄ka̍ sīmu̍l wāna̍ yōŋgāa̍. Kɛ̍ ndu̍yɛ̍ 
wānā tu̍sīa̍ŋndo̍ ndu̍ ndu̍, kɛ̄ndɛ̄i̍ o̍ to̍sāl ndu̍ ni̍.” 

6Le̍la̍ŋ, lā tūsi̍ŋ nya̍ pi̍la̍ Mɛ̄lɛ̄ka̍ o̍ bā bɛ̄ŋgu̍, o̍ nɔ̍ ho̍ō kpāāyāa̍ le̍ nya̍ māndāa̍ o̍ 
nyɛ̄ o̍ nyɛ̄ fe̍e̍ ni̍ŋ ndo̍. O̍ ko̍ŋ, ō nɔ̄lā mbō hēēlu̍ nya̍ te̍mā a̍ bōōndi̍i̍ bɛ̍nda̍ ndu̍ 
pi̍la̍ o̍ hɔ̄l le̍. 

7Būūla᷄ŋ o̍ būūla᷄ŋ nya̍ nɔ̄ kpo̍u̍, lā nyīndu̍ o̍ Mɛ̄lɛ̄ka̍ lo̍. Kāni̍ fu̍u̍le̍ ndu̍ ma̍ndā nya̍ 
ni̍. 

8Lā mānda̍ nya̍ pi̍la̍ a̍ mɛ̄ɛ̍ ka̍ālā nyāla̍ŋ lā nɔ̄ mī lā wa̍ yɛ̍, ndu̍yɛ̍ mī lā wa̍ nyɛ̄ 
kɛ̄ndɛ̄ ye̍ke̍ŋ. Kāni̍ fu̍u̍le̍, Māsa̍ Nyi̍nāā Wɔ̄ɔ̍ŋnda̍, o̍ cho̍ ya̍a̍mɔ̍ɔ̍nɔ̍ nya̍a̍ wo̍, ō chō 
bālɔ̄ɔ̍ mbo̍ wā nūūvīa̍a̍ le̍ wāna̍ o̍ cha᷅ mbō tɛ̄ɛ̄mbu̍u̍ wo̍, mɛ̄ɛ̍ kpɔ̍kūŋ bɛ̄ndōo̍ 
bālū vi̍sīa̍a̍ kɔ̄ɔ̄lī le̍ nda̍ bīyɔ̄ɔ̍ yɛ̍. 

9Lā hīo̍u̍ la̍chi̍ a̍ tīīnda᷄ŋndo̍ dɔ̄wɔ̄ɔ̍ o̍ Mɛ̄lɛ̄ka̍ ni᷄ŋ, ndu̍yɛ̍ mī lā sīmu̍l Māsa̍ Nyi̍nāā 
Wɔ̄ɔ̍ŋnda̍. Nya̍ pi̍la̍ bɛ̍ɛ̍, lā sīnā māā dɛ̍nɛ̍ pa̍lāā nya̍ chō ho̍ō kēēkōo̍ lēni᷄ŋ ndo̍, 
māā ō cho̍ ko̍ni̍ nya̍ le̍ ī wāā le̍nde̍ i̍ yɔ̍nu̍ŋ te̍. Chāāŋāā nyāā wa̍nāā lāāla᷄ŋnda̍ bā 
o̍ bā fe̍e̍ o̍ chi̍e̍ēŋndo̍ chōo̍, nyɛ̄ pālāā pīlɔ̍ɔ̍ ko̍ni̍ cho̍ nda̍ kēēkōo̍ chōo̍ ni̍. 

10Kɛ̍ ndu̍yɛ̍, Mɛ̄lɛ̄ka̍ o̍ to̍sāl nya̍ ho̍ō kɛ̄ndɛ̄i̍ lɔ̍ɔ̍ lɔ̍ɔ̍ wo̍, ō vēēlu̍ nya̍. Ō vēēlu̍ nya̍ 
le̍ nya̍ bɛ̍ɛ̍ mī lā sɔ̄la̍ nāŋɔ̄ɔ̄ ndɔ̄ɔ̍ le̍ fɛ̍ɛ̍ŋ a̍ fɛ̍ɛ̍ŋ, le̍ mɛ̄ɛ̍ nya̍ chō dīōm pīlɛ̍ nya̍ Ki̍li̍tī 

wa̍ā yɛ̍. Tē nyɛ̄ pālāa̍ kēēku̍ nya̍ chōo̍ le̍ te̍le̍ŋ bi̍ŋgī pɛ̍, he̍ī yɔ̄nu̍ŋ. Le̍la̍ŋ, nyɛ̄ o̍ 
nyɛ̍ cho̍ a̍ nya̍ o̍kɔ̄ɔ̄, Mɛ̄lɛ̄ka̍ pi̍la̍ cho̍ bɛ̄ɛ̄ndīāā. Ndu̍yɛ̍ ō chō tōsā mī lā si᷄m a̍ 
dīāllūŋ kālā yi̍, ndu̍yɛ̍ mī lā hīōū lāchī a̍ tīīnda᷄ŋndo̍ nɔ̄ɔ̍. 

11Mɛ̄lɛ̄ka̍ wa̍ ma̍sā le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Yīlɔɔ̄ ̄mɛɛ̄l̄āa̍ 
12Sa̍i̍lāa̍ ma̍la̍ ya̍ yāu̍ bi̍ŋgīo̍o̍ ho̍ō pōōnyīa̍a̍ nāa̍ nya̍ chūā ni̍. I̍ chu̍a̍ ndu̍ kpe̍e̍kpe̍i̍ 
māā wānā la̍a̍la᷄ŋndo̍ ō wānā nɔ̍lā mā ti̍i̍nda̍ŋ ndo̍ o̍ cho̍ ni̍. Lā si᷄m nyɛ̍ kɛ̄ndɛ̄ yi̍ 
o̍ tīīnda᷄ŋ nya̍ nɔ̄ o̍ Mɛ̄lɛ̄ka̍ ni᷄ŋ ndo̍ chōo̍. Ndu̍yɛ̍ lā sīna̍ pɛ̍ŋgu̍ māā dīōmndā ya̍ I̍ 
cho̍ la᷅ŋ nya̍ dīmūllo̍ la̍ŋ, a̍ Mɛ̄lɛ̄ka̍ kɛ̄ndɛ̄i̍ ndūɛ̍i̍ kpe̍e̍kpe̍i̍ o̍kɔ̄ɔ̄ la̍ cho̍ ni̍. Lā wa̍ o̍ 
kɛ̄ndɛ̄ī ke̍ŋ bɛ̄ŋgu̍ pɛ̍ŋgu̍ o̍ pɛ̄ŋgu̍. 

13Ku̍ndā wānāā lāāla᷄ŋnda̍ Ba̍bi̍lɔ̄ŋ chi̍e̍e̍, ā Mɛ̄lɛ̄ka̍ hɛ̄li̍ ha̍ā wa̍, nda̍ bɛ̍ɛ̍ ā yi᷄l nya̍ 
lāpi̍. Po̍ chu̍a̍ pīāāndōo̍ Ma̍kī o̍ cho̍ ho̍ō māā po̍ nī vi̍a̍lāā wo̍, ndu̍ bɛ̍ɛ̍ ō yi᷄l nya̍. 

14Lā wa̍ yi᷅la᷅ŋndo̍ o̍ kāālāa̍ ni᷄ŋ māā wānāā lāāla᷄ŋ o̍ Chi̍i̍sū ni̍ŋ. Nya̍ cho̍ wānāa̍ 
Ki̍li̍tīa̍a̍ wa̍ ki̍nɛ̍i̍, mbɔ̄ Mɛ̄lɛ̄ka̍ ō ke̍ nya̍ kɔ̄l nyūlōo̍ fɔ̍. 

Pītɛ̍ Di̍i̍ŋ Ndɔ̄ɔ̍ 

Pītɛ̍ Di̍i̍ŋ Ndɔ̄ɔ̍ 1 

1Ya̍ bu̍ɛ̍i̍ Chi̍i̍sū Ki̍li̍tīo̍o̍ Sa̍i̍mɔ̄ŋ Pītɛ̍, ya̍ o̍ ve᷅m māā hɔ̄ltē ndɔ̄ wo̍, ya̍ cho̍ yāu̍wo̍ 
ho̍ō pōōnyīa̍a̍ ni̍. I̍ cho̍ yāu̍wo̍ ho̍ō pōōnyīa̍a̍ nāa̍ nya̍ chūā kpo̍u̍, nya̍ sɔ̍la̍ tīīnda᷄ŋ 
sɔ᷅vɛ̍ pīlɔ̍ɔ̍ ō na̍a̍ ŋ̄ sɔ̄la̍ o̍ Mɛ̄lɛ̄ka̍ ni᷄ŋ ndo̍ wa̍. Sa̍bū i̍ yɔ̍nu̍ŋ le̍nde̍ wo̍ cho̍ ni̍, māā 
Chi̍i̍sū Ki̍li̍tī o̍ cho̍ Mɛ̄lɛ̄ka̍ nāa̍, ndu̍yɛ̍ mbo̍ wā wānā na̍a̍ pīŋīa̍a̍ wo̍, ō chō sa̍kpō. 

2Mɛ̄ɛ̍ nya̍ chō hīōūwɔ̄ɔ̍ lāchī a̍ Mɛ̄lɛ̄ka̍ sīnāa̍ nda̍ Māsānɔ̍ nāa̍ Chi̍i̍sū, wānāā nda̍ 
chō kpe̍e̍kpe̍i̍ ya̍ yɛ̍, I̍ cho̍ pīɛ̄īle̍ŋ māā ndu̍ Mɛ̍lɛ̄ka̍ ō hīo̍u̍ la̍chi̍ a̍ nya̍ yīya᷄ŋndo̍ 
chōo̍, ndu̍yɛ̍ mbō hīōū lāchī a̍ nya̍ kɔ̄l nyūlōo̍ kīo̍o̍ ta̍u̍ ta̍u̍. 

Ka̍ālā nyāla̍ŋ lā wa̍ māā wānāā Mɛl̄ɛk̄a̍ vēēlu̍ 
3Ki̍li̍tī ve̍e̍lu̍ na̍a̍ le̍ na̍a̍ bɛ̍ɛ̍ mī ŋ̄ sɔ̄la̍ nāŋɔ̄ɔ̄ ndɔ̄ɔ̍, a̍ dɛ̍nɛ̍ ndɔ̄ kɛ̍ndɔ̄ɔ̍. Mɛ̄ɛ̍ na̍a̍ ŋ̄ 
sīna̍ ni᷅ŋ wānā kpe̍e̍kpe̍i̍ o̍ cho̍ wo̍ yɛ̍, nyɛ̄ o̍ nyɛ̄ na̍a̍ ŋ̄ nɔ̄ le̍ sɔ̄lāa̍ le̍ wāa̍ yōōmū 
māā wānāa̍ cho̍ le̍ Mɛ̄lɛ̄ka̍, kpāāya̍ īMɛ̄lɛ̄ka̍ya̍ o̍ nɔ̍ wo̍, ō chīi̍ na̍a̍ mu̍ŋ kē. 

4Le̍ he̍ī, ō ke̍ na̍a̍ mākīāā nyɛ̄m kɛ̄ndɛ̄ŋ bɛ̄ndūŋ o̍ chu̍e̍l na̍a̍ mu̍ŋ būŋgɛ̄i̍ yo̍ŋ, le̍ 
nya̍ māndāa̍ yɔ̄ŋi̍ sɔ̄ɔ̍ŋ wɔ̍ɔ̍ŋūŋ chi̍e̍ēŋndo̍ŋ ŋ̍ cha᷅ŋ o̍ yēēma̍ŋ wɔ̍ɔ̍ŋ ŋ̄wāŋndā 
chīe̍e̍ wo̍ŋ ni᷄ŋ ndo̍ŋ, ŋ̄ tɛ̄ɛ̄mbu̍u̍ yo̍o̍mūlā nyāla̍ŋ. Ndu̍yɛ̍ o̍ ko̍ŋ kɔ̍ɔ̍lī, mī lā sɔ̄la̍ 
Mɛ̄lɛ̄ka̍yɛ̍i̍ ndūɛ̍i̍. 

5Le̍ sa̍bū kōŋ, vɛ̄lɛ̄ a̍ tīīnda᷄ŋ nya̍ nɔ̄ o̍ Ki̍li̍tī ni̍ŋ ndo̍, lā kīndi̍ vɛ̍lɛ̄ kpo᷅ke̍ mī lā wa̍ 
o̍ nīīlū dīāndāā ni᷄ŋ. Ō fūla̍ o̍ nīīlū dīāndāa̍ kɔ̄ɔ̄lī, lā kīndi̍ vɛ̍lɛ̄ kpo᷅ke̍ mī lā sīna̍ 
nyɛ̄ Mɛ̄lɛ̄ka̍ hɛ̄na̍ŋ nya̍ le̍ mī lā tōsa̍ wo̍. 

6Ō fūla̍ o̍ nyɛ̄ Mɛ̄lɛ̄ka̍ hɛ̄na̍ŋ ndo̍ sīnāa̍ kɔ̄ɔ̄lī, lā tīu̍ kɔ̄ltā nyāla̍ŋ bā. Ō fūla̍ o̍ kɔ̄ltā 
nyāla̍ŋ bāa̍ tīūwo̍ kɔ̄ɔ̄lī, lā si᷄m nyɛ̄ kɛ̄ndɛ̄ yi̍ o̍ tīīnda᷄ŋ nya̍ nɔ̄ o̍ Mɛ̄lɛ̄ka̍ ni᷄ŋ ndo̍ 
chōo̍. Ō fūla̍ o̍ sīsi̍la̍ŋ kɔ̄ɔ̄lī nyɛ̄ kɛ̄ndɛ̄ yi̍ o̍ tīīnda᷄ŋndo̍ ni᷄ŋ, lā wa̍ yōōmū māā 
wānāa̍ cho̍ le̍ Mɛ̄lɛ̄ka̍. 

7Ō fūla̍ o̍ wāa̍ yōōmū māā wānāa̍ cho̍ le̍ Mɛ̄lɛ̄ka̍, lā bīya᷅ŋ ve᷅llāa̍ vēllē māā pɔ̄mbɔ̄ɔ̍ 
a̍ bɛ̄ndū. Ō fūla̍ o̍ bīya᷅ŋndo̍ kɔ̄ɔ̄lī māā pɔ̄mbɔ̄ɔ̍ a̍ bɛ̄ndōo̍, lā kāāla̍ wa̍nā o̍ wānā. 

8Ka̍āla̍ŋ nda᷅ŋ ki̍nɛ̍i̍, tē lā nɔ̄ la̍ŋ pɛ̍, ndu̍yɛ̍ mī ka̍ālā kālāla̍ŋ lā hīōū lāchī a̍ hīndɔ̄ɔ̍ 
o̍ yōōmūlā nyāla̍ŋ ni᷄ŋ pɛ̍, mɛ̄ɛ̍ sīnā nya̍ sīna̍ wāna̍ Māsānɔ̍ nāa̍ Chi̍i̍sū Ki̍li̍tī cho̍ 
wo̍ wo̍, mɛ̄ɛ̍ sīnā kōŋ ō ve᷅ su̍ɛ̍i̍ fo̍ndō fu̍u̍ le̍, tɔ̄nɔ̄ɔ̍ wa᷅ le̍ni̍ŋ ni̍. 

9Wānā la̍a̍la᷄ŋndo̍ o̍ nɔ̍ ka̍āla̍ŋ nda᷅ŋ te̍, mɛ̄ɛ̍ ō chō māchūāā mɛ̄ɛ̍ wāna̍ chi᷅ la̍pi̍ le̍ 
wo̍, kɛ̄lɛ̄ŋgāā mɛ̄ɛ̍ wāna̍ chi᷅ kpo̍so̍ŋ te̍ wo̍ ō chō yɛ̍. Wānā la̍a̍la᷄ŋ wa̍ā le̍nde̍ mɛ̄ɛ̍ 
ō chīi̍ pūɛ̄ɛ̄nɔ᷄ŋ a̍ yīŋ o̍ sɔ̍la̍ le̍ yɔ̄ŋndā ndɔ̄la̍ wɔ̍ɔ̍ŋnda̍ŋ ndo̍. 

10Le̍la̍ŋ chāāŋāā nīāā wa̍nāā lāāla᷄ŋnda̍, lā kīndi̍ o̍ ka̍lā kpo᷅ke̍ māā, vēēlū Mɛ̄lɛ̄ka̍ 
vēēlu̍ nya̍ mbo̍ chūā nya̍ le̍ wāa̍ wānāā ndɔ̄ wo̍, mī lā chɔ᷄m māā wānāā wāā le̍nde̍ 
nya̍ chō ni̍. Tē lā tōsa̍ ke̍ŋ pɛ̍, mɛ̄ɛ̍ lā fe̍ŋāŋ o̍ nɛ̄i̍ Mɛ̄lɛ̄ka̍a̍ chōo̍ le̍. 

11O̍ ko̍ŋ, Māsānɔ̍ nāa̍ Chi̍i̍sū Ki̍li̍tī, o̍ cho̍ wānā na̍a̍ pīŋīa̍a̍ wo̍, mī Mɛ̄lɛ̄ka̍ ke̍ na̍a̍ 
di̍o̍o̍ ō fūūlāā mɛ̍ɛ̄, le̍ lūɛ̄īyɔ̄ɔ̍ o̍ māsāle̍ ndɔ̄le̍ fɛ̍ɛ̍ŋ a̍ fɛ̍ɛ̍ŋnde̍ŋ ni᷄ŋ. 

12Mi̍ chē bɛ̍ɛ̍ mi̍ lā sīnā ni᷅ŋ sɔ̄ɔ̍ŋ mu᷅ŋ, ndu̍yɛ̍ mi̍ lā wā īsīsi̍ o̍ tōnya̍ nda̍ pɛ̄ɛ̄ku̍ 
nya̍ wo̍ chōo̍ nyɛ̍ kɛ̄ndɛ̄ yi̍ ni̍, kɛ̍ I̍ hɛ̍na̍ŋ mī wa̍ nya̍ yīyāla᷄ŋndo̍ a̍ mu̍ŋ o̍kɔ̄ɔ̄ te̍le̍ŋ 
o̍ te̍le̍ŋ. 

13-14I̍ si̍nā māā te̍le̍ŋ ya̍ I̍ nɔ̍ le̍ wāa̍ yōōmū wo̍ ō bēndu̍ lɛ̍ le̍, kāni̍ fo̍ndōle̍, 
Māsānɔ̄ɔ̍ Chi̍i̍sū Ki̍li̍tī chɔ᷄m ya̍ ndi̍ le̍nde̍. Kɛ̍ ndu̍yɛ̍, bōōndi̍i̍ ya̍ I̍ cho̍ wɔ̄ he̍ī 
yōōmū ve̍, I̍ chu̍a̍ ndi̍ māā wa̍li̍ nī, le̍ nya̍ wāa̍ yīyāla᷄ŋndo̍ a̍ sɔ̄ɔ̍ŋ mu᷅ŋ o̍kɔ̄ɔ̄, le̍ nya̍ 
kɔ̄lta̍ŋ kpēēŋīa̍a̍ le̍ mī lā wa̍ mu̍ŋ tōsāa̍. 

15Le̍la̍ŋ, I̍ cho̍ kīndī kpo᷅ke̍ mī I̍ chɔ̍m nya̍ nɛ̄i̍ nya̍ nɔ̄lā mī lā lōōnu̍ŋ a̍ sɔ̄ɔ̍ŋ mu᷅ŋ 
ndo̍. 

Lā ya᷄ŋ nyɛ ᷅wānāa̍ su̍a̍ā le̍ Mɛl̄ɛk̄a̍ wa̍ ā dīmi ̍a̍ Chii̍s̍ū o̍kɔɔ̄ ̄wo̍ lānī 
16Pɛ̄ɛ̄kū na̍a̍ ŋ̄ wa̍ nya̍ a̍ Māsānɔ̍ nāa̍ Chi̍i̍sū Ki̍li̍tī hūnɔ̄ɔ̄ ndɔ̄ɔ̍ o̍ ko̍ŋ kɔ̍ɔ̍lī a̍ kpāāya̍ 
ndɔ̄ɔ̍ o̍kɔ̄ɔ̄ wo̍, ō cho̍ su̍ɛ̍i̍ na̍a̍ pi̍la̍ ŋ̍ cha̍l mi̍ ŋ̄ kɛ̄ɛ̄sīāā mɛ̄ɛ̍ wāŋnda̍ kɛ̄ɛ̄sīāā 
bu̍ndɔ᷄ŋ yɛ̍ le̍. Kāni̍ fo̍ndōle̍, na̍a̍ ŋ̄ chē Chi̍i̍sū o̍ kpāāya̍ ndɔ̍ īMɛ̄lɛ̄ka̍ya̍a̍ ni᷄ŋ a̍ lēhɔ̄l 
pɛ̍ɛ̍ŋ. 

17Ŋ̄ wa̍ lo̍ŋ mi̍ Mɛ̄lɛ̄ka̍ Fi̍nyā ndɔ̄ ke᷅ ndu̍ bɛ̄ɛ̄le̍ŋ, ndu̍yɛ̍ mbo̍ chɔ̄m a̍ mɛ̄ɛ̍ Chi̍i̍sū 
cho̍ wāna̍ kɔ̄ndɔ̄fi̍li̍ yɛ̍. Mi̍ Māsānɔ̄ɔ̍ Mɛ̄lɛ̄ka̍ bɛ̄ndōo̍, o̍ cho̍ o̍ nāŋɔ̄ɔ̍ ni᷄ŋ ndo̍ dīmī 
a̍ ndu̍ o̍kɔ̄ɔ̄ āā, “Po̍ nī ka̍a̍lāa̍ cho̍ ho̍ō ni̍. I̍ hi̍ni̍ kɔ̄l a̍ ndu̍ ta̍u̍.” 

18Bōōndi̍i̍ Mɛ̄lɛ̄ka̍ sōō mi̍ dīōmndo̍ fūlā o̍ ha̍la̍a̍ ni᷄ŋ nde̍, na̍a̍ pi̍la̍ kpe̍e̍kpe̍i̍ mi̍ ŋ̄ 
tūɛ̄ī nyɛ̄ o̍ di̍mi̍ wo̍, kāni̍ fu̍u̍le̍, na̍a̍ Chi̍i̍sū wa̍ā ŋ̍ wa̍ o̍ pēmbīi̍ Mɛ̄lɛ̄kɛ̍i̍ kēŋ chōo̍ 
ni̍. 

19O̍ ko̍ŋ, mi̍ ŋ̄ chɔ̄ɔ̄lū lāāla᷄ŋ nyɛ̍ kɛ̄ndɛ̄ kɛ̍ndɛ̍ī, a̍ nyɛ̄ wānāa̍ su̍a̍ā le̍ Mɛ̄lɛ̄ka̍ wa̍ ā 
dīmi̍ a̍ ndu̍ o̍kɔ̄ɔ̄ wo̍. Ō wā su̍ɛ̍i̍ kɛ̍ndɛ̄ nya̍ bɛ̍ɛ̍ mī lā ya᷄ŋ nīla̍ŋ o̍ nyɛ̄ nda̍ dīmi̍ wo̍. 
Kāni̍ fu̍u̍le̍, sūɛ̍i̍ he̍ī chō māchūāā mɛ̄ɛ̍ nyūmnda̍ŋ mā wā nu̍a̍ā mā tūālāā, kɛ̍ mī 
la̍mbūi̍yo̍ wa̍ ō mɛ̄ndūlāā le̍ mbō lo̍ o̍ ko̍ŋ ha̍a̍a̍, mī pāa̍le̍ŋ lē sɛ̄ yɛ̍. Lā ya᷄ŋ ni᷅la̍ŋ 
o̍ nyɛ̄ nda̍ dīmi̍ wo̍ le̍, mbō lo̍ o̍ ko̍ŋ, mī nyɛ̄ wa̍wo̍ŋ Ki̍li̍tīo̍o̍ ō dēndū nya̍ o̍ lākɔ̄l, 
mɛ̄ɛ̍ lūe̍i̍ īdīi̍ye̍ ī dīāndū nu̍a̍ā yɛ̍. 

20Lā ya᷄ŋ ni᷅la̍ŋ nyɛ̄ kɛ̄ndɛ̍ī o̍ nyɛ̄ ya̍ I̍ cho̍ ho̍ō nya̍ dīmūllo̍ wo̍. I̍ hɛ̍na̍ŋ nya̍ mī lā 
sīna̍ pɛ̄ŋgu̍ māā, sɔ̄ɔ̍ŋ wānāa̍ su̍a̍ā le̍ Mɛ̄lɛ̄ka̍ wa̍ ā sōō, ndu̍yɛ̍ ma̍ pōōnyīāā o̍ Yāu̍ 
Mɛ̄lɛ̄ka̍a̍ ni᷄ŋ ndo̍ŋ, ō ve̍ nda̍ pi̍la̍ le̍ cha̍l ma̍ kɛ̄ɛ̄sīāā mu̍ŋ te̍. 

21Kāni̍ fu̍u̍le̍, ō cho̍ wa᷅na̍ chi̍e̍e̍ le̍ kɛ̍ɛ̍sīāā yo̍ōŋgu̍ cha᷅ŋ o̍ Mɛ̄lɛ̄ka̍ lo̍ wo̍ le̍. Nyi̍na̍ 
Kāsīo̍o̍ ndu̍ tu̍āl wa᷅ŋnda̍ kɔ̄ɔ̄lī ni̍, mbō chɔ̄m nda̍ yōōŋgūla̍ cha᷅ŋ o̍ Mɛ̄lɛ̄ka̍ lo̍ la̍ŋ. 

Pītɛ̍ Di̍i̍ŋ Ndɔ̄ɔ̍ 2 

Sīlāa̍ a̍ wānāā pɛɛ̄k̄ū lāchōōwāa̍ o̍kɔɔ̄ ̄
1Kɛ̍ ndu̍yɛ̍, mi̍ wānāā pɛ̄ɛ̄kū lāchōōwāa̍ a̍ di̍mi̍ māā, wānāa̍ su̍a̍ā le̍ Mɛ̄lɛ̄ka̍ wa̍ 
nda̍ chō ni̍ wa̍, ā lūɛ̄ī sīndɛ̄ wāŋnda̍ I̍sɔ̄lūɛ̄ī tɛ̍ɛ̄ŋ. Wānāā pɛ̄ɛ̄kū lāchōōwāa̍ ā lūɛ̄ī 

ni̍ŋ nya̍ tɛ̄ɛ̄ŋ, mā pɛ̄ɛ̄ku̍ wāŋnda̍ sɔ̄ɔ̍ŋ wɔ̍ɔ̍ŋndo̍ŋ, mā tɛ̄ɛ̄mbu̍u̍ tīīnda᷄ŋ nda̍ nɔ̄ o̍ 
Ki̍li̍ti̍ ni̍ŋ ndo̍. Wāŋnda̍ ha̍ā ā kɛ̄ɛ̄ ni̍ŋ Ma̍sānɔ̄ nda̍a̍ Ki̍li̍tī o̍ ba̍ŋa̍ nda̍ wo̍. Le̍ he̍ī, 
ā tōsā ni̍ŋ mī Mɛ̄lɛ̄ka̍ kēle̍ŋa̍ nda̍ nyɛ̄ pālāā bɛ̄ndōo̍ tūsī chōo̍. 

2Wānāā lāāla᷄ŋnda̍ ta̍u̍ ā lō ni̍ŋ o̍ ko̍ŋ, mā wōu̍ bāla̍ŋ o̍ sɔ̄ɔ̍ŋ nɔ̍ɔ̍lɛ̍i̍ wānāā 
lāchōōwāā kāŋ ā pɛ̄ɛ̄kū wo̍ŋ ni᷄ŋ. O̍ ko̍ŋ kɔ̍ɔ̍lī, le̍ ka̍ālā ndāla̍ŋ mī wāŋnda̍ sōō 
dīōmndā wɔ̄ɔ̍ŋnda̍ŋ a̍ nɛ̄i̍ tōnya̍a̍ ho̍ō o̍kɔ̄ɔ̄. 

3Wānāā hɔ̄ltē nyɛ̄ sɔ̄lāa̍ wānāā lāchōōwāā kāŋ ā chō ni̍. Ā wā ni̍ŋ nyɛ᷅m nyāa̍ŋ 
dīo̍o̍ a̍ pɛ̄ɛ̄kūlā lāchōōwālā nda̍ pɛ̄ɛ̄kū nya̍ la̍ŋ. Mɛ̄lɛ̄ka̍ chīi̍ nda̍ ni᷅ŋ yāmɛ̍ī kīlūl 
sīndɛ̄ pa̍. Ndu̍yɛ̍ ō chō ō bɛ̄ɛ̄ndīa̍ŋ le̍ nda̍ nyɛ̄ pālāa̍ tūsīo̍o̍ chōo̍. Ō chō nda̍ 
tɛ̄ɛ̄mbūū mɛ̄ɛ̍ o̍ di̍mi̍ yɛ̍. 

4Nya̍ pi̍la̍ lā lōōnūŋ māā, ki̍i̍la̍a̍ Mɛ̄lɛ̄ka̍ā nda̍ a̍a̍ to̍sa̍ sīndɛ̄ yɔ̄ŋ wɔ̄ɔ̍ŋndo̍ wa̍ bɛ̍ɛ̍, 
Mɛ̄lɛ̄ka̍ me᷄l nda̍ le̍. Bīyɔ̄ɔ̍ nda̍ mbo̍ dūāū nda̍ o̍ fo̍ndāŋ nyɛ̄ pālāa̍. Lo̍ŋ nda̍ chō o̍ 
yɔ̄lɔ᷄ŋ o̍ nyūmnda̍ŋ ni᷄ŋ ni̍. Ndu̍yɛ̍ lo̍ŋ nda̍ chō lō ni̍ ha̍a̍a̍, mī pāa̍le̍ Mɛ̄lɛ̄ka̍ kɔ̄ɔ̄sā 
ni̍ŋ a̍ wāŋnda̍ le̍ŋ lē fūūlu̍u̍. 

5Ndu̍yɛ̍, lā lōōnūŋ māā wānāa̍ nda̍ a̍a̍ kɛ̍ɛ̍ sīndɛ̄ Mɛ̄lɛ̄ka̍ wa̍ bɛ̍ɛ̍, Mɛ̄lɛ̄ka̍ me᷄l nda̍ 
le̍. Mbo̍ tūsī pīɔ̍ɔ̍, mi̍ mɛ̄ŋnda̍ŋ mā hu᷄ŋ di̍ū nda̍ kpo̍u̍. Nu̍u̍wā o̍ di̍mu̍l wāŋnda̍ 
dīo̍m Mɛ̄lɛ̄ka̍a̍ a̍ mɛ̄ɛ̍ wānā wa᷅ o̍ nɛ̄ī sa̍kpōo̍ chōo̍ yɛ̍ wo̍, a̍ wānāā ŋɔ᷄mmɛ̍ūwāā 
chēle̍ŋ, nda̍ Mɛ̄lɛ̄ka̍ pīŋi̍ ni̍. 

6Lā sīnā māā mi̍ Mɛ̄lɛ̄ka̍ kīlūl wāŋnda̍ So̍dɔ̄m chi̍e̍e̍, a̍ Kōmo̍o̍lūā yāmɛ̍i̍, mbo̍ dīū 
nda̍ pa̍ku̍ a̍ yīŋnde̍ŋ. O̍ he̍ī ni᷄ŋ, Mɛ̄lɛ̄ka̍ chɔ᷄m tāāmāsi̍o̍o̍ ni̍ māā, le̍nde̍ i̍ cho̍ hūnɔ̄ɔ̄ 
yɔ̄nɔ᷄ŋ a̍ wānāa̍ kɛ̍ɛ̍ Mɛ̄lɛ̄ka̍ wa̍ ni̍. 

7Lā lōōnūŋ māā a̍ bōōndi̍i̍ ke̍ŋ, mi̍ Mɛ̄lɛ̄ka̍ chīīndīāā Lɔ̍tū. Lɔ̍tū wa̍ wānā sa̍kpō 
Mɛ̄lɛ̄ka̍ o̍ hɔ̄l, ndu̍yɛ̍ mī ndu̍ o̍o̍ ta̍mbu̍ kɔ̄l ta̍u̍ a̍ nīīlūlā nɔ̄ɔ̄lɛ̍i̍la̍ wāŋnda̍ ha̍ā ā wa̍ 
ni᷄ŋ nda̍ŋ. 

8Wānāā wɔ̄ɔ̍ŋnda̍ ha̍ā tɛ̄ɛ̄ŋ wānā sa̍kpōo̍ ho̍ō wa̍ ni̍. Ō wa̍ sɔ̄ɔ̍ŋ kɔ̄l vēsɛ̍i̍ nda̍ wa̍ 
mu̍ŋ to̍sāa̍ wo̍ŋ chɔ̄ɔ̍, ō wa̍ mu̍ŋ tūēīyɔ̄ɔ̍. Mi̍ sɔ̄ɔ̍ŋ mu᷅ŋ ŋ̄ tɛ̄ɛ̄mbūū ndu̍ kɔ̄l ta̍u̍ ta̍u̍. 

9Sɔ̄ɔ̍ŋ mu᷅ŋ ki̍nɛ̍i̍, ŋ̄ chō māchūāā chɔ̄mndo̍ māā, Māsānɔ̄ɔ̍ Mɛ̄lɛ̄ka̍ ndu̍ si̍nā mɛ̄ɛ̍ 
o̍ pi̍ŋī wa̍nāā ndūa̍a̍ o̍ dɛ̍nɛ̍la̍ pa̍lāāla̍ŋ ni᷄ŋ yɛ̍. Ndu̍yɛ̍, ō sīnā mɛ̄ɛ̍ o̍ cho̍ wānāā 
wɔ̄ɔ̍ŋnda̍ nyɛ̄ pālāa̍ tūsī chōo̍, ndu̍yɛ̍ mbō tōsa̍ mā lo̍ o̍ bīyɔ̄ɔ̍ ni᷄ŋ mbō lo̍ o̍ ko̍ŋ 
ha̍a̍a̍, mī pāa̍le̍ o̍ kɔ̍ɔ̍sā ni̍ŋ a̍ wāŋnda̍ le̍ŋ lē fūūlu̍u̍ yɛ̍. 

10Wānāa̍ to̍sā sɔ̍ɔ̍ŋ yēēma̍ŋ nda̍ŋ ŋ̄wāna̍ chi̍e̍e̍ya̍ŋ wɔ̄ɔ̍ŋ bɛ̄ndo᷄ŋ ŋ̄ dīmūl nda̍ 
wo̍ŋ nda̍, a̍ wānāa̍ chɛ᷅l le̍ lūɛ̄īyɔ̄ɔ̍ o̍ lēmāsā o̍ lēmāsā ba̍ bɛ̄ŋgu̍ le̍ wa̍, nda̍ 
kpe̍e̍kpe̍i̍ bɛ̍ɛ̍ Mɛ̄lɛ̄ka̍ chō nyɛ̄ pālāa̍ tūsī chōo̍ ni̍. Wānāā pɛ̄ɛ̄kū lāchōōwāa̍ ha̍ā ā 
nɔ̍ i̍si̍o̍o̍ŋ a̍ sɔ̄ɔ̍ŋ nda̍ tōsā mu̍ŋ ndo̍ŋ te̍. Ndu̍yɛ̍ yōŋgāa̍ pi̍la̍ nda̍ nɔ̄ ni̍. Īsīōōŋ bɛ̍ɛ̍ 
ā nɔ̍ le̍ Mɛ̄lɛ̄ka̍ ki̍i̍la̍a̍ ndūāā kɛ̍ndīa̍a̍ le̍, yīōūlā kɛ̍sɛ̍ kɛ̍sɛ̍la̍ŋ nda̍ yīōū nda̍ ni̍. 

11Ā yɔ᷄ŋ bɛ̍ɛ̍ āā ki̍i̍la̍a̍ Mɛ̄lɛ̄ka̍a̍ a̍ hi̍o̍ū wānāā pɛ̄ɛ̄kū lāchōōwāa̍ ha̍ā kpāāyā po̍lo̍ŋ 
nda̍ ni̍, tē ā hīŋ sūɛ̍i̍ wānāā pɛ̄ɛ̄kū lāchōōwāa̍ ha̍ā dɔ̄wɔ̄ɔ̄ Māsānɔ̄ɔ̍ Mɛ̄lɛ̄ka̍ lāchī 
pɛ̍, ā yi̍o̍ū nda̍ le̍. 

12Wānāā pɛ̄ɛ̄kū lāchōōwāa̍ ha̍ā chō ko̍ mɛ̄ɛ̍ vīsīa̍a̍ chō yɛ̍. Ā tōsā ma̍to̍sāā sɔ̄ɔ̍ŋ 
māā lāvīsī. Ndu̍yɛ̍ mɛ̄ɛ̍ vīsīa̍a̍ chō nu̍a̍ā ma̍ vīālu᷄ŋ le̍ mī wāŋnda̍ hu᷄ŋ bi̍ī nda̍ mā 
dīī nda̍ yɛ̍, le̍nde̍ nda̍ chō ni̍. Sɔ̄ɔ̍ŋ nda̍ si̍nā le̍ wo̍ŋ mu̍ŋ nda̍ tɛ̄ɛ̄mbūū la̍bɛ̍ɛ̍ ni̍. Ā 
chō nda̍ hūnɔ̄ɔ̄ dīū mɛ̄ɛ̍ nda̍ dīū nu̍a̍ā vīsīa̍a̍ yɛ̍. 

13Ndu̍yɛ̍, nyɛ̄ pālāā nda̍ wa̍ chāāŋnda̍ tūsīo̍o̍ chōo̍ wo̍, ā chō hūnɔ̄ɔ̄ pāāwā kōŋ 
chūā. Nda̍ bɛ̍ɛ̍ ā chō nda̍ nyɛ̄ pālāa̍ tūsī chōo̍ mɛ̄ɛ̍ nda̍ tōsa̍ a̍ chāāŋnda̍ yɛ̍. 
Yēēma̍ŋ wɔ̍ɔ̍ŋ ŋ̍ hɛ̍nāŋ nda̍ le̍ tōsāa̍ wo̍ŋ, tōsāa̍ mu̍ŋ īpāla̍ de᷅ŋ. Ndu̍yɛ̍ ko̍ŋ nɛ̍ŋī 
nda̍ kɔ̄lta̍ŋ ni̍. Kɛ̍ ndu̍yɛ̍ ka̍ālā ndāla̍ nda̍ tōsā la̍ŋ, sɔ̄ɔ̍ŋ lāsi̍ɔ̍mbo̍ŋ a̍ sɔ̄ɔ̍ŋ bɛ̄ɛ̄ 
ta̍mbɛ̍i̍yo̍ŋ kpo̍so̍ŋ. Ā bīī pɛ̍ ā sɔ̄ɔ̄ŋgu̍u̍ nya̍ chōo̍ o̍ chūūŋgi̍āŋndā nya̍ chūūŋgi̍āŋ 
le̍ nyɛ̄m dīa̍ŋ dīo̍o̍ la̍ŋ. Kɛ̍ ndu̍yɛ̍, hūīyo̍ ko̍ni̍ nda̍ wā nya̍ ni̍. Ndu̍yɛ̍, nyɛ̄ nda̍ tōsā 
ko̍ŋ ndo̍ hɛ̄na᷄ŋndo̍ pi̍la̍ nyɔ̄ɔ̍ hɛ̄nāŋ nda̍ ni̍. 

14Wānā la̍nɔ̍ o̍ wānā la̍nɔ̍ nda̍ chɔ̍ ā hɛ̄nāŋ mā wa̍ a̍ ndu̍. Yēēmɛ̍i̍ cho̍ nda̍ ni᷄ŋ le̍ 
yɔ̄ŋ wɔ̄ɔ̍ŋndo̍ ve̍, ō cho̍ ye̍e̍mɛ̍i̍ chu̍ū le̍. Ā bīī pɛ̍, wānāa̍ nɔ̍ nu̍a̍ā lāāla᷄ŋ bɔ̍ɔ̍ le̍ wa̍, 
ā wōu̍ nda̍ o̍ yālāle̍ŋ ni᷄ŋ le̍ bāa̍ wōūwo̍ o̍ yɔ̄ŋ wɔ̄ɔ̍ŋndo̍ ni᷄ŋ. Ndu̍yɛ̍, wānāā hɔ̄ltē 
bɛ̄ndū nda̍ chō ni̍. Kɛ̍ ndu̍yɛ̍, nda̍ bɛ̍ɛ̍ Mɛ̄lɛ̄ka̍ tūsī ni̍ŋ nda̍ nyɛ̄ pālāa̍ chōo̍ fa̍ŋgā. 

15Wāŋnda̍ ha̍ā bīī ma̍ fāŋa᷄ŋ ba̍ū o̍ nɛ̄ī sa̍kpōo̍ chōo̍, ma̍ lāāsīa̍ŋ. Mɛ̄ɛ̍ wāna̍ su̍a̍ā 
le̍ Mɛ̄lɛ̄ka̍ wo̍, Be̍la᷅m, po̍ Bi̍yɔ̄ɔ̄ wo̍, ō tōsa̍ yɛ̍, le̍nde̍ wāŋnda̍ ha̍ā ā tōsa̍ ni̍. Kāni̍ 
fo̍ndōle̍, Be̍la᷅m mbo̍ chɛ̄l mbo̍ tōsā yɔ̄ŋ wɔ̄ɔ̍ŋndo̍ le̍ nyɛ̄ sɔ̄lāa̍. 

16Kɛ̍ ndu̍yɛ̍, lāŋu̍nɔ̄ɔ̍ ho̍ō mi̍ sōfɛ̍lɛ̍ ndɔ̄ɔ̍ kūūnā ndu̍ le̍ hīōūwɔ̄ɔ̍ lāchī a̍ dīɔ̄mīī 
fo̍ndūe̍i̍ kēŋ tōsāa̍. Mi̍ chɔ̄lōo̍ ho̍ō sūāā nāa̍ Be̍la᷅m chu̍a̍ māā wāna̍ chi̍e̍e̍. Mbo̍ bīī 
Be̍la᷅m tɛ̄ɛ̄ le̍ yɔ̄ŋ wɔ̄ɔ̍ŋ o̍ to̍sa̍ wo̍. 

17Mɛ̄ɛ̍ so̍o̍ŋ māmɛ̄ŋndo̍ vēlā nu̍a̍ā sɛ̍ɛ̍ŋ, māmɛ̄ŋ bɛ̍ɛ̍ mā ve᷅ le̍ni̍ŋ te̍ yɛ̍, le̍nde̍ 
wānāā lāchōōwāa̍ ha̍ā chō ni̍. Ā chō māchūāā mɛ̄ɛ̍ pīɔ̍ɔ̍ hēl nu̍a̍ā, kɛ̍ mī hūēīyīī 
bɛ̄ndūe̍i̍ sūŋgū hɔ̄ŋndo̍, o̍ ko̍ŋ kɔ̍ɔ̍lī mbō fōōfi̍, ō se᷅ le̍ yɛ̍. Mɛ̄lɛ̄ka̍ bɛ̄ɛ̄ndi̍a̍a̍ fo̍ndāa̍ 
le̍ nda̍ o̍ so̍o̍ŋ nyūmmā kpīŋgbi̍ bɛ̍ndōo̍ ni᷄ŋ. 

18Wāŋnda̍ ha̍ā bīī pɛ̍, ā tōl dīɔ̄mūŋ fo̍ndo᷄ŋ sūɛ̍i̍ mā dīmī āā nda̍ ki̍a̍lū yo̍ŋgāa̍ ni̍. 
Yēēma̍ŋ wɔ̍ɔ̍ŋndo̍ŋ, a̍ yēēma̍ŋ su̍u̍ndɛ̍i̍yo̍ŋ, ŋ̍ cha᷅ŋ o̍ wāna̍ chi̍e̍e̍yɛ̍ī ndɛ̄i̍ ni᷄ŋ 
ndo̍ŋ, a̍ mu̍ŋ nda̍ yēŋ wa̍nāā sɛ̄nɛ̄īya̍ yāŋɔ̄ɔ̄la̍ŋ ni̍. Nda̍ yɔ̍nūŋ ni̍ māā, wānāa̍ 
sɛ̄nɛ̄īya̍ a̍ hi̍a̍lūŋ nu̍a̍ā sɛ̄nɛ̄ī, mā fāŋa̍ŋ wa̍nāa̍ ku̍ē o̍ nɛ̄i̍ Mɛ̄lɛ̄ka̍a̍ chōo̍ le̍ wa̍ kɔ̄ɔ̄lī 
wa̍. 

19Wānāā lāchōōwāa̍ ha̍ā ā chɛ᷄ŋ pɛ̍ ā chūe̍l wāŋnda̍ būŋgɛ̄i̍ māā, ā chō bāŋa᷄ŋndo̍ 
sɔ̄lā. Kɛ̍ ndu̍yɛ̍, nda̍ pi̍la̍ kālāa̍ bɛ̍ɛ̍, nda̍ chō o̍ chɛ̄le̍ŋ ni᷄ŋ yɔ᷅ŋ wɔ̄ɔ̍ŋndo̍ o̍ bā bɛ̄ŋgu̍. 
Kāni̍ fo̍ndōle̍, nyɛ̄ o̍ nyɛ̍ nɔ̍ kpāāyāa̍ wāŋndo̍ chōo̍ pɛ̍, mɛ̄ɛ̍ wānā ko̍ŋ chō 
māchūāā chīɔ̍ɔ̍ nyɛ̄ kōŋ o̍ bā bɛ̄ŋgu̍. 

20Chi̍i̍sū Ki̍li̍tī o̍ cho̍ Māsānɔ̍ nāa̍, ndu̍yɛ̍ mbo̍ wā wānā na̍a̍ pīŋīa̍a̍ wo̍, tē wāŋndo̍ 
sīna̍ wāna̍ o̍ cho̍ kpe̍e̍kpe̍i̍ yo̍ pɛ̍, o̍ ko̍ŋ mbō hɛ̄lu᷄ŋ sɔ̍ɔ̍ŋ wɔ̍ɔ̍ŋ chi̍e̍ēŋndo̍ŋ mu᷅ŋ, 
ŋ̍ tɛ̍ɛ̍mbūū mu᷅ŋ wāŋnda̍ wo̍ŋ pɛ̍, mɛ̄ɛ̍ ī wā su̍ɛ̍i̍ kɛ̍ndɛ̄. Kɛ̍ tē wānā ko̍ŋ ō mīīŋgu̍ŋ 
vɛ̍lɛ̄ kɔ̄ɔ̄lī pɛ̍, mī sɔ̄ɔ̍ŋ wɔ̍ɔ̍ŋ mu᷅ŋ o̍ chi̍e̍ēŋndo̍ ni᷄ŋ ŋ̍ yi̍u̍ yi̍u̍ ndu̍, ndu̍yɛ̍ mī ŋ̄ nɔ̄ 

ndu̍ kpāāyāa̍ chōo̍ pɛ̍, wānā ko̍ŋ mɛ̄ɛ̄lu̍la̍ ndɔ̄la̍ŋ la̍ hi̍a̍ū ni᷅ŋ lēwɔ̄ū a̍ mɛ̄ɛ̍ o̍ wa̍ o̍ 
tāse̍la̍ ndɔ̄ɔ̍ yɛ̍. 

21Ndu̍ o̍o̍ wa᷅ bɛ̍ɛ̍ le̍tu̍u̍ mī nda̍ a̍a̍ wa̍nu̍ŋ le̍nde̍, nda̍ a̍a̍ ke̍ndū wɔ̍ fɛ̍ɛ̍ŋ kɔ᷅la̍ŋ o̍ 
nɛ̄ī sa̍kpōo̍ ho̍ō chōo̍ le̍. Ko̍ŋ ndu̍ o̍o̍ hi̍a̍ū nāŋɔ̄ɔ̄ a̍ kāndɔ̄ɔ̄ nda̍ kāndu̍ o̍ ko̍ŋ kɔ̍ɔ̍lī 
ma̍ māl lo̍, ndu̍ yɔ̍nūŋ ni̍ māā sɔ̄ɔ̍ŋ Mɛ̄lɛ̄ka̍ dīmi̍ māā wāŋnda̍ kɔ̍ le̍cho̍o̍ ma̍ dīmūl 
nda̍ mu̍ŋ ndo̍ŋ. 

22Nyɛ̍ yɔ̍nu̍ŋ a̍ nda̍ wo̍, ō chɔ᷄m māā tāle̍la̍ so̍o̍nu᷄ŋ la᷅ŋ nda̍ŋ lā chō tōnya̍ āā, 
“Tūŋndo̍ mīīŋgu̍ vɛ̄lɛ̄ kūsī ndɔ̄ɔ̍ dīo̍o̍.” Mi̍ tālo̍o̍ dīmī vɛ̄lɛ̄ āā, “Pēū nda̍ chīi̍ pūlɔ̄ɔ̄ 
wo̍ mīīŋgu̍ŋ vɛ̍lɛ̄ līnda᷄ŋndo̍ o̍ lōōlīo̍o̍ ni᷄ŋ.” 

Pītɛ̍ Di̍i̍ŋ Ndɔ̄ɔ̍ 3 

Lā wa̍ a̍ bɛɛ̍n̍dīa̍ŋ le̍ hūnɔɔ̄ ̍Māsānɔ̍ɔ ̍wo̍ 
1Chāāŋāā nīāā ka̍a̍lāa̍, yāu̍ di̍i̍ŋ ndɔ̄ɔ̍ ya̍ I̍ cho̍ ni᷅ŋ ho̍ō nya̍ pōōnyīāllo̍ ni̍. O̍ yāu̍la̍ 
ti̍ɔ̍ɔ̍ŋndā ya̍ I̍ po̍o̍nyi̍a̍a̍ la᷅ŋ nda̍ŋ ni᷄ŋ, mi̍ I̍ yi̍yāla᷄ŋ nya̍ a̍ sɔ̄ɔ̍ŋ nya̍ sīnā ni᷅ŋ ndo̍ŋ 
o̍kɔ̄ɔ̄. I̍ to̍sa̍ he̍ī le̍ nya̍ kɔ̄lta̍ŋ kpēēŋīa̍a̍ ni᷄ŋ, le̍ mī lā hīōū lāchī a̍ yīya᷄ŋnda̍ 
sa̍kpōla̍ŋ nɔ̄ɔ̍. 

2I̍ hɛ̍na̍ŋ nya̍ mī lā lōōnu̍ŋ a̍ sɔ̄ɔ̍ŋ wānāa̍ su̍a̍ā le̍ Mɛ̄lɛ̄ka̍ wa̍ ā dīmu̍l pāāndū 
wāŋnda̍ wo̍ŋ. Ndu̍yɛ̍ vɛ̍lɛ̄, Māsānɔ̄ɔ̍ o̍ cho̍ wānā na̍a̍ pīŋīa̍a̍ wo̍, nyɛ̄ o̍ di̍mi̍ māā 
wāŋnda̍ ā tōsa̍, ndu̍yɛ̍ mi̍ wānāā o̍ ve᷅m hɔ̄ltē ndɔ̄ wa̍ ā dīmūl nya̍ ndu̍ wo̍, I̍ hɛ̍na̍ŋ 
mī lā lōōnu̍ŋ a̍ ndu̍. 

3Lā ya᷄ŋ ni᷅la̍ŋ nyɛ̄ kɛ̄ndɛ̍ī o̍ nyɛ̄ ya̍ I̍ cho̍ ho̍ō nya̍ dīmūllo̍ wo̍. I̍ hɛ̍na̍ŋ nya̍ mī lā 
sīna̍ pɛ̄ŋgu̍ māā, tē pālɛ̍i̍ mɛ̍ɛ̍lɛ̄i̍ le̍ chi̍e̍ēŋndo̍ ho̍ō ī wa̍ fūūlūūwo̍ pɛ̍, wāŋnda̍ wā 
ni̍ŋ nyɛ̄ sɔ̄ɔ̍ŋ yēēma̍ŋ wɔ̍ɔ̍ŋ cho̍ nda̍ o̍ lākɔ̄l lo̍ŋ ŋ̄ dīmūl nda̍ wo̍ŋ, mu̍ŋ nda̍ tōsā 
ni̍ŋ ni̍. Ndu̍yɛ̍, wāŋnda̍ ha̍ā ā mām ni̍ŋ nya̍. 

4Mā lo̍ o̍ ko̍ŋ mā nyūna̍ nya̍ āā, “Ō dīmi̍ nu̍a̍ā māā ō chō hūnɔ̄ɔ̄ le̍? Kɛ̍ ɔ̍ɔ̄ ni̍ko̍ 
ndu̍? Chɔ̍ŋ ni᷅ŋ a̍ bōōndi̍i̍ ke̍ŋ, fi̍nyāā nāa̍ kpo̍u̍ ā vī ni᷅ŋ, nyɛ̄ o̍ nyɛ̄ yɔ̄nu̍ŋ ndɔ̍ le̍. 
Mɛ̄ɛ̍ nyɛ̄ o̍ nyɛ̄ wa̍ chɔ̍ŋ a̍ kāndɔ᷄ŋ chi̍e̍ēŋndo̍ yɛ̍, le̍nde̍ ko̍ni̍ ŋ̍ cho̍ wɔ̄ pɛ̄ŋgo̍o̍ ho̍ō 
bɛ̍ɛ̍ ni̍.” 

5Kīɔ̍ɔ̍ ko̍ni̍ wāŋnda̍ ha̍ā kɛ̄ɛ̍ le̍ tōnya̍a̍ chɛ̄lɔ̄ɔ̍ ni̍, māā bōōndi̍i̍ Mɛ̄lɛ̄ka̍ wa̍ sīndɛ̄ 
ha̍la̍a̍ chōo̍ cho̍o̍, a̍ chi̍e̍ēŋndo̍ tōōsīa̍a̍ ve̍, māā a̍ mɛ̄ŋnda̍ŋ Mɛ̄lɛ̄ka̍ tōōsi̍a̍a̍ 
chi̍e̍ēŋndo̍ ni̍, māā o̍ mɛ̄ŋnda̍ŋ ni᷄ŋ chi̍e̍ēŋndo̍ fūla̍ ni̍. 

6Ndu̍yɛ̍ mā kɛ̄ɛ̍ tōnya̍a̍ chɛ̄lɔ̄ɔ̍ māā a̍ mɛ̄ŋnda̍ŋ vɛ̄lɛ̄ ko̍ni̍ Mɛ̄lɛ̄ka̍ ndu̍ o̍o̍ tɛ̍ɛ̍mbu̍u̍ 
sīndɛ̄ chi̍e̍ēŋndo̍ ni̍, ndu̍ yɔ̍nūŋ ni̍ māā a̍ mɛ̄ŋmā hūna᷄ŋ. 

7Kɛ̍ ndu̍yɛ̍ ō fūla̍ wɔ̍ bɛ̍ɛ̍ o̍ ko̍ŋ kɔ̍ɔ̍lī, mi̍ Mɛ̄lɛ̄ka̍ dīmī vɛ̄lɛ̄ māā ō chō ha̍la̍a̍ chōo̍ 
cho̍o̍ māndāa̍ a̍ chi̍e̍e̍ŋ cho̍ pɛ̄ŋgo̍o̍ ho̍ō wo̍, ha̍a̍a̍ mbō lo̍ o̍ ko̍ŋ mī pāa̍le̍ o̍ lu̍ām 
ni̍ŋ mu̍ŋ nde̍ŋ lē fūūlu̍u̍. Mɛ̄lɛ̄ka̍ chō mu̍ŋ māndāa̍ ha̍a̍a̍ mbō lo̍ o̍ ko̍ŋ mī pāa̍le̍ 
le̍ŋ lē fūūlu̍u̍, pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ wāŋnda̍ kpo̍u̍, ndu̍yɛ̍ mbō tɛ̄ɛ̄mbu̍u̍ 
wānāa̍ kɛ̍ɛ̍ ndu̍ wa̍ le̍ŋ. 

8Kɛ̍ ndu̍yɛ̍, lā pu̍ɛ̍ɛ̍nu᷄ŋ a̍ he̍ī le̍ chāāŋāā nīāā ka̍a̍lāa̍, māā ō cho̍ mɛ̄ɛ̍ na̍a̍ ŋ̄ tūū 
te̍le̍ŋnda̍ŋ yɛ̍ le̍ Māsānɔ̄ɔ̍ Mɛ̄lɛ̄ka̍ ndu̍ tu̍ū la̍ŋ te̍. Kāni̍ fo̍ndōle̍, ndu̍ chu̍a̍ pāa̍le̍ŋ 
lē pīlɛ̍, a̍ wɔ̄sīlā wāa̍la̍ŋ māā nyɛ̄ pīlɛ̍. Ndu̍ ndu̍ chu̍a̍ te̍le̍ŋnda̍ ti̍ɔ̍ɔ̍ŋndā lāŋ māā 
nyɛ̄ pīlɛ̍ kpe̍ la̍ cho̍ ni̍. 

9Wāŋnda̍ ā pūm ā yīya̍ŋ māā, Māsānɔ̄ɔ̍ Mɛ̄lɛ̄ka̍ chō pīndīe̍i̍ le̍ nyɛ̄ o̍ chu̍a̍ būŋgɛ̄i̍ 
yo̍ tōsāa̍. Kɛ̍ ndu̍yɛ̍ ī cho̍ le̍nde̍ le̍. Ō chō māchūāā nya̍ bīūwɔ᷄ŋndo̍. Kāni̍ fu̍u̍le̍, ō 
hɛ̄na̍ŋ mī wānā o̍ wānā o̍ hu̍ŋ wa᷅ ō tɛ̄ɛ̄mbāā le̍. Ō hɛ̄na̍ŋ mī wānā o̍ wānā o̍ ma̍l 
yɔ̄ŋndā ndɔ̄la̍ wɔ̍ɔ̍ŋnda̍ŋ. 

10Hūnɔ̄ɔ̍ Māsānɔ̄ɔ̍ Mɛ̄lɛ̄ka̍a̍ ō wōōlū ni̍ŋ ko̍ wa᷅ŋnda̍ mɛ̄ɛ̍ vīīnɔ̄ɔ̍ hūŋ nu̍a̍ā wānā 
ve᷅ ndu̍ kɔ̄l te̍ yɛ̍. O̍ pāa̍le̍ le̍ŋ chōo̍, ha̍la̍a̍ chōo̍ cho̍o̍ o̍ fāŋāŋ ni̍ŋ o̍ lēpīlɛ̍ ni᷄ŋ kpe̍, 
a̍ bɔ̄ɔ̄lūūwo̍ kpu̍ū bɛ̄ndū bɛ̍ndū. Ndu̍yɛ̍, lōo̍ŋ chōo̍ cho̍o̍ a̍ chi̍e̍ēŋndo̍ a̍ nyɛ̄ o̍ nyɛ̍ 
cho̍ lēchōo̍ ŋ̄ chō ŋɔ̄ mī ŋ̄ tāmbu̍. 

11-12Mɛ̄ɛ̍ nya̍ sīnā nu̍a̍ā māā nyɛ̄ o̍ nyɛ̄ fe̍e̍ cho̍ hūnɔ̄ɔ̄ wā ō tɛ̄ɛ̄mbāā le̍nde̍ yɛ̍, 
ndu̍yɛ̍ mi̍ lā wā chūmndo̍ bōōnde̍i̍ he̍ī le̍ pāa̍le̍ Mɛ̄lɛ̄ka̍ kɔ̄ɔ̄sā ni̍ŋ a̍ chi̍e̍ēŋndo̍ le̍ŋ 
yɛ̍, mɛ̄ɛ̍ ka̍ālā nyāla̍ŋ lā wa̍ ni̍ko̍ māā wānāa̍ cho̍ a̍ yɔ̄ŋga᷄ŋ o̍ Mɛ̄lɛ̄ka̍ lo̍ kpo̍u̍. 
Ndu̍yɛ̍ lā kīndi̍ mī pāa̍le̍ le̍ŋ lē kēle̍ŋa̍ fūūlūū. Pāa̍le̍ le̍ŋ yīŋnde̍ŋ lē chō ha̍la̍a̍ chōo̍ 
cho̍o̍ lōmɔ̄ɔ̄ ni̍ mbō tāmbu̍. Ndu̍yɛ̍ hāŋgu̍l bɛ̄ndōo̍ ō tēēŋgīāā ni̍ŋ lo̍o̍ŋ chōo̍ cho̍o̍. 

13Kɛ̍ ndu̍yɛ̍, Mɛ̄lɛ̄ka̍ chūe̍l na̍a̍ būŋgɛ̄i̍ le̍ na̍a̍ ha̍la̍ sɛ̄nɛ̄īyo̍ kīo̍o̍ a̍ chi̍e̍ēŋ sɛ̄nɛ̄īyo̍. 
Lo̍ŋ ndu̍ ndu̍, nyɛ̄ o̍ nyɛ̄ fe̍e̍ kɔ̄la̍ŋ o̍ nɛ̄ī sa̍kpō. Būŋgɛ̄ī na̍a̍ ŋ̄ chō Mɛ̄lɛ̄ka̍ chūmndo̍ 
le̍ tōsāa̍ ve̍, ndi̍ cho̍ he̍ī ni̍. 

14Chāāŋāā nīāā ka̍a̍lāa̍, mɛ̄ɛ̍ nya̍ chō nu̍a̍ā chūmndo̍ le̍ pāa̍le̍ sɔ̄ɔ̍ŋ mu᷅ŋ ŋ̄ chō 
yɔ̄nɔ᷄ŋ nde̍ŋ yɛ̍, lā kīndi̍ o̍ nɛ̄ī o̍ nɛ̄ī ni̍ŋ, te̍ lā hu᷄ŋ si᷅m ndu̍ o̍ hɔ̄l pɛ̍ ō hīni̍ kɔ̄l a̍ nya̍, 
lā nɔ᷅ yɔ̄ŋ o̍ yɔ̄ŋ wɔ̄ɔ̍ŋ te̍, ndu̍yɛ̍ lā nɔ᷅ sɔ̍ŋ te̍. 

15Ndu̍yɛ̍, lā yīya̍ŋ a̍ bīūwɔ᷄ŋ Māsānɔ̄ɔ̍ Mɛ̄lɛ̄ka̍ nāa̍ ō chō wo̍, māā fo̍ndāa̍ o̍ cho̍ 
nya̍ ko̍ŋ ki̍o̍o̍ le̍ mī lā pēŋ ni̍. Nyɛ̄ pīlɛ̍ kōŋ kpe̍ chāa̍ŋ nāā ka̍a̍lāa̍ Pɔ̍ɔ̄, o̍ po̍o̍nyi̍a̍a̍ 
a̍ kɔ̄l kālu̍ Mɛ̄lɛ̄ka̍ ke̍ ndu̍ wo̍ ni̍ mbo̍ dīmūl nya̍. 

16Yāu̍ o̍ yāu̍ o̍ po̍o̍nyi̍a̍a̍ a̍ sūɛ̍i̍ pi᷅lɛ̍i̍ he̍ī o̍kɔ̄ɔ̄ kpe̍ o̍ so̍ō ni̍. Ndu̍yɛ̍, būŋga᷄ŋ ŋ̄ pūm 
o̍ yāu̍la̍ ndɔ̄la̍ o̍ po̍o̍nyi̍a̍a̍ la̍ŋ ni᷄ŋ, kālo̍o̍ pi̍la̍ ŋ̍ ke̍ndū pɛ̄ŋgu̍ si̍nā ni̍. Wānāa̍ nɔ̍ 
kɔ̍l kālu̍ bɔ̍ɔ̍ le̍ wa̍, a̍ wānāa̍ nɔ̍ la̍a̍la᷄ŋ bɔ̍ɔ̍ le̍ wa̍, nda̍ nɔ̍ nyɛ̄ kpe̍e̍kpe̍i̍ būŋgāŋ 
mu᷅ŋ ŋ̄ chō dīmīo̍o̍ wo̍ sīŋgāfīlāa̍ ni̍, mɛ̄ɛ̍ nda̍ sīŋgāfīlā bu̍ŋgāŋ yɛ̍ yɔ̍ŋ o̍ Yāu̍ 
Mɛ̄lɛ̄ka̍a̍ ni᷄ŋ yɛ̍. Ā tōsa̍ yɛ̄ le̍nde̍ pɛ̍, mɛ̄ɛ̍ nda̍ pi̍la̍ tōsa̍ mi̍ Mɛ̄lɛ̄ka̍ wā nda̍ hūnɔ̄ɔ̄ 
tɛ̄ɛ̄mbūū. 

17Kɛ̍, nya̍ nya̍ sīnā ni᷅ŋ sɔ̄ɔ̍ŋ mu᷅ŋ, chāāŋāā nīāā ka̍a̍lāa̍. Le̍la̍ŋ, lā mānda̍ŋ, yɔ̄ŋi̍ 
wānāa̍ tu̍i̍ī ka̍ŋ Mɛ̍lɛ̄ka̍ dīōm te̍ wa̍, ā fāŋa̍ nya̍ o̍ nɛ̄ī sa̍kpōo̍ chōo̍ a̍ pɛ̄ɛ̄kūlā ndāla̍ 
lāchōōwāla̍ŋ, o̍ ko̍ŋ, mī lā fāŋa̍ŋ o̍ tīīnda᷄ŋ ka̍lā ka̍lā nya̍ nɔ̄ wo̍ chōo̍. 

18Kɛ̍ nya̍ nya̍, lā hīo̍u̍ la̍chi̍ a̍ Māsānɔ̍ nāa̍ Chi̍i̍sū Ki̍li̍ti̍ tōlɔ̄ɔ̍ kɔ̄ɔ̄lī, o̍ cho̍ wānā na̍a̍ 
pīŋīa̍a̍ wo̍, le̍ mbō hīōū lāchī a̍ nya̍ kɛ̄ndɛ̄i̍ ndūɛ̍i̍ tōsāllo̍. Ndu̍yɛ̍ lā hīo̍u̍ la̍chi̍ a̍ 

ndu̍ chɔ̄ɔ̄lū sīnāa̍ wāna̍ o̍ cho̍ kpe̍e̍kpe̍i̍ yo̍. Lā ŋ̄ sāŋga̍la᷅ŋ ndu̍, pɛ̄ŋgo̍o̍ ho̍ō ni̍ a̍ 
fɛ̍ɛ̍ŋ a̍ fɛ̍ɛ̍ŋ. Āmi̍i̍nā. 

Chɔ᷄ŋ Tāso̍o̍̍ 

Chɔ᷄ŋ Tāso̍o̍̍ 1 

A̍ dīōmnda̍ ke᷅ wa᷅ŋnda̍ yōōmū kpe̍e̍kpe̍iy̍o̍ la̍ŋ o̍kɔɔ̄̄ 
1Ŋ̄ chō nya̍ yāu̍wo̍ ho̍ō pōōnyīāllo̍ a̍ Dīōmndo̍ ho̍ō o̍kɔ̄ɔ̄, o̍ ke᷅ wa᷅ŋnda̍ yōōmū 
kpe̍e̍kpe̍i̍yo̍ wo̍. Dīōmndo̍ ho̍ō ō wa̍ ni᷅ŋ chɔ̍ŋ bɛ̍ɛ̍ ha̍a̍a̍ a̍ chi̍e̍ēŋndo̍ kāndɔ᷄ŋndo̍. 
Mi̍ ŋ̄ tūɛ̄ī ndu̍ o̍ sūɛ̍i̍, ndu̍yɛ̍ mi̍ ŋ̄ chā ndu̍ pɛ̍ɛ̍ŋ a̍ lēhɔ̄l. Ŋ̄ chē ndu̍ kɛ̍sɛ̍ kɛ̍sɛ̍, ndu̍yɛ̍ 
mi̍ ŋ̄ pīla᷄ŋ ndu̍ a̍ bā. 

2Mi̍ yōōmōo̍ ho̍ō chɔ̄mnu̍ŋ kpe̍nde̍ke̍le̍ mi̍ ŋ̄ chā ndu̍. A̍ ndu̍ o̍kɔ̄ɔ̄ na̍a̍ ŋ̄ chō 
wāŋnda̍ dīmūllo̍ ni̍. Ndu̍yɛ̍, ŋ̄ chō nya̍ dīmūllo̍ a̍ yōōmū kpe̍e̍kpe̍i̍yo̍ ho̍ō o̍kɔ̄ɔ̄, o̍ 
nɔ̍ la̍mɛ̍ɛ̍lu̍ le̍ wo̍. Ō wa̍ lātūlu̍ nda̍ Mɛ̄lɛ̄ka̍ Fi̍nyā nāa̍, ndu̍yɛ̍ mbo̍ chɔ̄mnu᷄ŋ na̍a̍. 

3Nyɛ̄ na̍a̍ ŋ̄ chē, ndu̍yɛ̍ mi̍ ŋ̄ tūɛ̄ī yo̍, ndu̍ na̍a̍ ŋ̄ chō nya̍ dīmūllo̍ ni̍. Ŋ̄ chō nya̍ ndu̍ 
dīmūllo̍ le̍ mī lā sɔ̄ɔ̄ŋgu̍u̍ na̍a̍ chōo̍, mī ŋ̄ wa̍ o̍ dīōm pīlɔ̍ɔ̍ ni᷄ŋ na̍a̍ nya̍ā, dīōm pīlɛ̍ 
na̍a̍ ŋ̄ chō ho̍ō lēni᷄ŋ na̍a̍ Fi̍nyāa̍ nda̍ Po̍ ndɔ̄ɔ̍, Chi̍i̍sū Ki̍li̍tī wo̍. 

4Le̍la̍ŋ, ŋ̄ chō yāu̍wo̍ ho̍ō pōōnyīa̍a̍ nāa̍ nya̍ chūā, le̍ mī ŋ̄ wa̍ a̍ kɔ̄l kɛ̄ndɛ̄ ta̍u̍. 

Ŋ̄ tōsa᷅ŋ sɔɔ̄ŋ̍ nyɛ ̄wa̍wo̍ŋndo̍ŋ 
5Dīōmndā na̍a̍ ŋ̄ tūēī mi̍ Chi̍i̍sū di̍mī la̍ŋ, la̍ŋ la̍ cho̍ la̍ŋ ni̍, ndu̍yɛ̍ la̍ŋ na̍a̍ ŋ̄ chō 
nya̍ dīmūllo̍ ni̍ māā, mɛ̄ɛ̍ nyɛ̄ wa̍wo̍ŋndo̍ chō yɛ̍, le̍nde̍ Mɛ̄lɛ̄ka̍ chō ni̍. Nyūmmā 
cho̍ o̍ ndu̍ ni̍ŋ kpo̍so̍ŋ te̍. 

6Tē ŋ̄ dīmi̍ pɛ̍ māā ŋ̄ chō o̍ dīōm pīlɔ̍ɔ̍ ni᷄ŋ na̍a̍ Mɛ̄lɛ̄ka̍ wa̍ā, kɛ̍ mī ŋ̄ wa̍ wɔ̄ sɔ̄ɔ̍ŋ 
mānyūmndo̍ŋ tōsāa̍ pɛ̍, mɛ̄ɛ̍ chōōla̍ŋ na̍a̍ ŋ̄ chō dīmīo̍o̍ ni̍, mɛ̄ɛ̍ ŋ̄ chu̍e̍ wɔ̍ to᷅nya̍a̍ 
le̍. 

7Kɛ̍, tē ŋ̄ wa̍ sɔ̄ɔ̍ŋ nyɛ̄ wa̍wo̍ŋndo̍ŋ tōsāa̍ pɛ̍, mɛ̄ɛ̍ Mɛ̄lɛ̄ka̍ chō o̍ nyɛ̄ wa̍wo̍ŋndo̍ 
ni᷄ŋ yɛ̍ pɛ̍, mɛ̄ɛ̍ ŋ̄ chō o̍ dīōm pīlɔ̍ɔ̍ ni᷄ŋ ve᷅llāa̍ vēllē, ndu̍yɛ̍ mɛ̄ɛ̍ Po̍ ndɔ̄ɔ̍ Chi̍i̍sū 
kōo̍ma̍ ndūa̍ŋ mā dīndi̍ na̍a̍, mi̍ mā fāŋā yɔ̄ŋ o̍ yɔ̄ŋ wɔ̄ɔ̍ŋ na̍a̍ ŋ̄ tōsa̍. 

8Tē ŋ̄ dīmi̍ pɛ̍ māā ŋ̄ tōsa̍ yɔ᷅ŋ wɔ̄ɔ̍ŋ te̍, mɛ̄ɛ̍ ŋ̄ hūi̍ na̍a̍ pi̍la̍, mɛ̄ɛ̍ tōnya̍ Mɛ̄lɛ̄ka̍a̍ ō 
cho̍ na̍a̍ o̍ lākɔ̄l te̍. 

9Kɛ̍, tē ŋ̄ chɔ̄ɔ̄mu̍u̍ yɔ̄ŋndā nāāla̍ wɔ̍ɔ̍ŋnda̍ŋ nāa̍ Mɛ̄lɛ̄ka̍ chūā pɛ̍, mālɔ̄ɔ̍ o̍ ma᷅l na̍a̍ 
le̍ yɔ̄ŋndā nāāla̍ wɔ̍ɔ̍ŋnda̍ŋ ni̍, ndu̍yɛ̍ mbō dīndi̍ na̍a̍ le̍ nyɛ̄ o̍ nyɛ̄ wɔ̄ɔ̍ŋ na̍a̍ ŋ̄ 
tōsa̍. Kāni̍ fu̍u̍le̍, Mɛ̄lɛ̄ka̍ chō wāna̍ lo̍ o̍ lēdīōm, ndu̍yɛ̍ tōsāa̍ o̍ to̍sā nyɛ᷅ o̍ nɔ̍ le̍ 
tōsāa̍ wo̍ ni̍. 

10Tē ŋ̄ dīmi̍ pɛ̍ māā ŋ̄ tōsa̍ yɔ᷅ŋ wɔ̄ɔ̍ŋ te̍ mɛ̄ɛ̍ ŋ̄ chu̍a̍ ndu̍ māā wāna̍ lāchōōwā, 
ndu̍yɛ̍ mɛ̄ɛ̍ dīōmndā ndɔ̄la̍ŋ lā cho̍ na̍a̍ o̍ lākɔ̄l te̍. 

Chɔ᷄ŋ Tāso̍o̍̍ 2 

Kil̍it̍i ̍cho̍ wāna̍ ma̍lā na̍a̍ wo̍ ni ̍
1Chūāūwāā nīāā ka̍a̍lāā, I̍ cho̍ nya̍ dīōmnda̍ŋ nda᷅ŋ pōōnyīāllo̍ le̍ nya̍ mālāa̍ yɔ̄ŋi̍ 
nya̍ tōsa̍ yɔ᷅ŋ wɔ̄ɔ̍ŋndo̍. Kɛ̍ ndu̍yɛ̍ wānā o̍ wāna̍ to̍sa̍ yɔ̄ŋ wɔ̄ɔ̍ŋndo̍ pɛ̍, wānā cho̍ 

o̍ su̍a̍ā le̍ na̍a̍ nāa̍ Mɛ̄lɛ̄ka̍ Fi̍nyā nāa̍ chūā wo̍, ndu̍ yɔ̍nūŋ ni̍ māā Chi̍i̍sū Ki̍li̍tī o̍ 
cho̍ sa̍kpō Mɛ̄lɛ̄ka̍ o̍ hɔ̄l lo̍. 

2Ndu̍ cho̍ sa̍lāa̍ o̍ fa̍ŋa̍ yɔ̄ŋndā nāāla̍ wɔ̍ɔ̍ŋnda̍ŋ ndo̍ ni̍. Kɛ̍ ō cho̍ ko̍ yɔ᷅ŋndā nāāla̍ 
wɔ̍ɔ̍ŋnda̍ŋ te̍ o̍ fa̍ŋa̍ le̍, a̍ yɔ̄ŋndā wɔ̄ɔ̍ŋndā wāŋnda̍ kpo̍u̍ o̍ chi̍e̍ēŋndo̍ chōo̍ o̍ 
fa̍ŋa̍ ni̍. 

3Tē ŋ̄ tōsa̍ nyɛ̄ Mɛ̄lɛ̄ka̍ dīmūl na̍a̍ wo̍ pɛ̍, mɛ̄ɛ̍ le̍nde̍ na̍a̍ ŋ̄ lōōkū si̍nā ni̍ māā ŋ̄ 
sīnā wa᷅na̍ Mɛ̄lɛ̄ka̍ chō kɛ̍sɛ̍ kɛ̍sɛ̍ wo̍. 

4Tē wāŋndo̍ dīmi̍ pɛ̍ māā, ō sīnā wa᷅na̍ Mɛ̄lɛ̄ka̍ chō kɛ̍sɛ̍ kɛ̍sɛ̍ wo̍, kɛ̍ ō to̍sā nyɛ᷅ 
Mɛ̄lɛ̄ka̍ dīmūl ndu̍ wo̍ le̍, mɛ̄ɛ̍ wāna̍ lāchōōwāa̍ o̍ cho̍ ni̍, ndu̍yɛ̍ mɛ̄ɛ̍ tōnya̍ 
Mɛ̄lɛ̄ka̍a̍ cho̍ ndu̍ o̍ kɔ̄l te̍. 

5Kɛ̍ wānā o̍ wāna̍ to̍sa̍ nyɛ̄ dīōm ndɔ̄ɔ̍ dīmī wo̍ pɛ̍, mɛ̄ɛ̍ wānā ko̍ŋ kāālā Mɛ̄lɛ̄ka̍ 
dɔ̄ū ndu̍ o̍ kɔ̄l lo̍ ō fūūlu̍u̍ mɛ̍ɛ̄. Nyɛ̍ to̍sā mī ŋ̄ sīna̍ kpe̍e̍kpe̍i̍ māā ŋ̄ chō dīōm pīlɛ̍ 
na̍a̍ Mɛ̄lɛ̄ka̍ wa̍ā wo̍ cho̍ ho̍ō ni̍, 

6wānā o̍ wāna̍ di̍mi̍ pɛ̍ māā ō chō dīōm pīlɛ̍ nda̍ Mɛ̄lɛ̄ka̍, mɛ̄ɛ̍ mbō nɔ̄ ka̍a̍ mɛ̄ɛ̍ 
Chi̍i̍sū ndu̍ o̍o̍ nɔ̍ ka̍a̍ yɛ̍. 

Wāna̍ ka̍a̍la̍ chāa̍ŋ ndɔ ̍wo̍ ndu̍ cho̍ o̍ nyɛ ̄wa̍wo̍ŋndo̍ niŋ᷄ ni ̍
7Chāāŋāā nīāā ka̍a̍lāa̍, ō cho̍ sa̍wā sɛ̍nɛ̄ī le̍ ya̍ I̍ cho̍ nya̍ ho̍ō pōōnyīāl te̍. Sāwā 
dɔ̍u̍nu᷄ŋ ni᷅ŋ pāāndū wo̍ o̍ cho̍ ni̍, chɔ̍ŋ bɛ̍ɛ̍ a̍ bōōndi̍i̍ nya̍ sīmnu᷄ŋ wa̍nāā lāāla᷄ŋ o̍ 
Chi̍i̍sū ni̍ŋ nde̍. Sāwā pa̍a̍ndū kōŋ ndu̍ yɔ̍nūŋ ni̍ māā yōōŋgū nya̍ tūēī yo̍. 

8Kɛ̍ ndu̍yɛ̍ o̍ nɛ̄īyo̍ ō pīlɔ̍ɔ̍ ni᷄ŋ, sāwā sɛ̍nɛ̄īyo̍ ya̍ I̍ cho̍ nya̍ pōōnyīāllo̍ ni̍. Ndu̍yɛ̍, 
ka̍a̍ Chi̍i̍sōo̍ a̍ ka̍ā nyāa̍, ō chɔ᷄m māā sāwāa̍ ho̍ō chō tōnya̍. Kāni̍ fo̍ndōle̍, 
nyūmnda̍ŋ mā chō ni᷅ŋ fāŋa᷄ŋndo̍ mi̍ nyɛ̄ wa̍wo̍ŋ kpe̍e̍kpe̍i̍yo̍ wā ni᷅ŋ dīōndɔ̄ɔ̍. 

9Wānā o̍ wāna̍ di̍mi̍ pɛ̍ māā ō chō o̍ nyɛ̄ wa̍wo̍ŋndo̍ ni᷄ŋ, o̍ ko̍ŋ kɔ̍ɔ̍lī mbō tu᷄l 
chāa̍ŋ ndɔ̄ wa̍nā la̍a̍la᷄ŋndo̍ lēyɛ̄ pɛ̍, mɛ̄ɛ̍ ō chō wɔ̄ o̍ nyūmnda̍ŋ ni᷄ŋ. 

10Wānā o̍ wāna̍ ka̍a̍la̍ chāa̍ŋ ndɔ̄ wa̍nā la̍a̍la᷄ŋndo̍ pɛ̍, mɛ̄ɛ̍ ō chō o̍ nyɛ̄ wa̍wo̍ŋndo̍ 
ni᷄ŋ. Ndu̍yɛ̍, nyɛ̄ o̍ nyɛ̄ bɛ̍ɛ̍ cho̍ o̍ nyɛ̄ wa̍wo̍ŋndo̍ ni᷄ŋ mbō kōōnda᷅ŋ ndu̍ mbō de᷄l 
te̍. 

11Kɛ̍ wānā o̍ wāna̍ tu̍l chāa̍ŋ ndɔ̄ wa̍nā la̍a̍la᷄ŋndo̍ lēyɛ̄ pɛ̍, mɛ̄ɛ̍ ō chō wɔ̄ o̍ 
nyūmnda̍ŋ ni᷄ŋ. Mɛ̄ɛ̍ wānā wa̍ā le̍nde̍ ō chō wɔ̄ sɔ̄ɔ̍ŋ mānyūmndo̍ŋ tōsāa̍. Ō si̍nā 
na̍a̍ o̍ cho̍ kɔ̄la̍ŋ nda̍ le̍, kāni̍ fo̍ndōle̍ nyūmnda̍ŋ mā sūūmi̍a̍a̍ ndu̍. 

12Chūāūwāā nīāā ka̍a̍lāa̍, I̍ cho̍ nya̍ dīōmnda̍ŋ nda᷅ŋ pōōnyīāllo̍, kāni̍ fo̍ndōle̍, 
Mɛ̄lɛ̄ka̍ ma᷄l nya̍ le̍ yɔ̄ŋndā nyāla̍ wɔ̍ɔ̍ŋnda̍ŋ le̍ sa̍bu̍ Chi̍i̍sōo̍. 

13Nya̍ lāŋgba̍ā kālla̍, I̍ cho̍ nya̍ dīōmnda̍ŋ nda᷅ŋ pōōnyīāllo̍, kāni̍ fo̍ndōle̍, le̍ mɛ̄ɛ̍ 
nya̍ sīna̍ wāŋndo̍ ho̍ō o̍ wa̍ ni᷅ŋ kāni̍ ma̍si̍ndɛ̄ chɔ̍ŋ ha̍a̍a̍, a̍ nyɛ̄ o̍ nyɛ̄ kāndɔ᷄ŋndo̍ 
wo̍ yɛ̍. Nya̍ chūāā pīāāndūa̍a̍, I̍ cho̍ nya̍ dīōmnda̍ŋ nda᷅ŋ pōōnyīāllo̍, kāni̍ fo̍ndōle̍, 
le̍ mɛ̄ɛ̍ nya̍ yēm Māsa̍ Nyi̍nāā Wɔ̄ɔ̍ŋnda̍ yɛ̍. Nya̍ chūāūwāā nīāā ka̍a̍lāa̍, I̍ cho̍ nya̍ 
dīōmnda̍ŋ nda᷅ŋ po̍o̍nyīāllo̍, kāni̍ fo̍ndōle̍, le̍ mɛ̄ɛ̍ nya̍ sīna̍ Mɛ̄lɛ̄ka̍ Fi̍nyā nāa̍ yɛ̍. 

14Nya̍ lāŋgba̍ā kālla̍, I̍ cho̍ nya̍ dīōmnda̍ŋ nda᷅ŋ pōōnyīāllo̍, kāni̍ fo̍ndōle̍, le̍ mɛ̄ɛ̍ 
nya̍ sīna̍ wāŋndo̍ ho̍ō o̍ wa̍ kāni̍ ma̍si̍ndɛ̄, chɔ̍ŋ ha̍a̍a̍ a̍ nyɛ̄ o̍ nyɛ̄ kāndɔ᷄ŋndo̍ wo̍ 
yɛ̍. Nya̍ chūāā pīāāndūa̍a̍, I̍ cho̍ nya̍ dīōmnda̍ŋ nda᷅ŋ pōōnyīāllo̍, kāni̍ fo̍ndōle̍, lē 
mɛ̄ɛ̍ nya̍ nɔ̄ kɔ̄ltā sīmūlāāla̍ŋ mi̍ dīo̍m Mɛ̄lɛ̄ka̍a̍ wā o̍ kɔ̄ltā nyāla̍ŋ ni᷄ŋ, ndu̍yɛ̍ mi̍ 
lā yām Māsa̍ Nyi̍nāā Wɔ̄ɔ̍ŋnda̍ yɛ̍. 

15Yēēmɛ̍i̍ le̍ chi̍e̍ēŋndo̍ ho̍ō a̍ nyɛ᷄m cho̍ lēni᷄ŋ ndo̍ŋ, ī hi̍a̍ū nya̍ o̍ kɔ̄l kɔ̄ɔ̄lī le̍. Wānā 
o̍ wāna̍ ka̍a̍la̍ chi̍e̍ēŋndo̍ pɛ̍, mɛ̄ɛ̍ ō nɔ̍ ka̍ālā Mɛ̄lɛ̄ka̍a̍ o̍ kɔ̄l te̍. 

16Kāni̍ fo̍ndōle̍, nyɛ̄ o̍ nyɛ̍ wɔ̄ɔ̍ŋ cho̍ o̍ chi̍e̍ēŋndo̍ ho̍ō ni᷄ŋ, kɔ̍ bi̍ī a̍ yēēma̍ŋ cho̍ o̍ 
wāna̍ chi̍e̍e̍yɛ̍ī wɔ̄ɔ̍ŋnde̍ he̍ī ni᷄ŋ ndo̍ŋ, a̍ nyɛ̄m wāŋnda̍ chā mā lūɛ̄ī lēhɔ̄l o̍ mu̍ŋ 
ndo̍ŋ, a̍ nyɛ̄ o̍ nyɛ̄ wāŋnda̍ kīālū yo̍ŋgāa̍ a̍ mu̍ŋ, ō cho̍ Mɛ̍lɛ̄ka̍ Fi̍nyā nāa̍ le̍ ma̍l 
mu̍ŋ te̍. O̍ chi̍e̍ēŋndo̍ ho̍ō ni᷄ŋ ŋ̍ fu̍la̍ ni̍. 

17Chi̍e̍ēŋndo̍ chō chūwɔ̄ɔ̄ a̍ yēēma̍ŋ cho̍ lē ni᷄ŋ ndo̍ŋ fa̍ū. Kɛ̍ wānā o̍ wāna̍ to̍sa̍ 
nyɛ̄ Mɛ̄lɛ̄ka̍ hɛ̄na̍ŋ ndo̍ pɛ̍, ō chō wā yōōmū le̍ fɛ̍ɛ̍ŋ a̍ fɛ̍ɛ̍ŋ. 

Sīlāa̍ a̍ ya̍a̍mɔɔ̍w̍a̍a̍ Kil̍it̍īa̍a̍ o̍kɔɔ̄̄ 
18Chūāā nīa̍a̍, ŋ̄ chō ni᷅ŋ kpɛ̍ɛ̍lūŋ a̍ te̍le̍ŋ nyɛ̄ o̍ nyɛ̄ chō hūnɔ̄ɔ̄ mɛ̄ɛ̄lū wo̍. Lā tūēī 
māā ya̍a̍mɔ̍ɔ̍ Ki̍li̍tīo̍o̍ chō hūnɔ̄ɔ̄. Kɛ̍ o̍ su̍ŋ su̍ŋndo̍ ho̍ō ni᷄ŋ bɛ̍ɛ̍, ya̍a̍mɔ̍ɔ̍wa̍a̍ 
Ki̍li̍tīa̍a̍ ā hīŋ ni᷅ŋ. Tāāmāsi̍o̍o̍ cho̍ ho̍ō ni̍, māā ŋ̄ chō ni᷅ŋ fūūlūūwo̍ o̍ te̍le̍ŋ nyɛ̄ o̍ 
nyɛ̄ chō hūnɔ̄ɔ̄ o̍ mɛ̄ɛ̄lu̍la̍ŋ ndo̍. 

19Ya̍a̍mɔ̍ɔ̍wa̍ ha̍ā ā wa̍ pāāndū na̍a̍ chōo̍, kɛ̍ ma̍ fāŋa᷄ŋ. Kɛ̍ o̍ sa̍na̍a̍ īsɔ̄ɔ̍ ni᷄ŋ ā ve̍ 
na̍a̍ chōo̍ kpe̍e̍kpe̍i̍ le̍. Kāni̍ fo̍ndōle̍ tē nda̍ a̍a̍ wa̍ na̍a̍ chōo̍ lēkɛ̍ndɛ̍ī pɛ̍, ā wa̍ 
hīōūwɔ̄ɔ̄ lāchī a̍ wāa̍ na̍a̍ chōo̍. Kɛ̍ ndu̍yɛ̍ ma̍ fāŋa᷄ŋ na̍a̍ chōo̍. He̍ī chɔ̍m ni̍ māā 
nda̍ ki̍nɛ̍i̍, ō pīlɛ̍ bɛ̍ɛ̍ ve̍ na̍a̍ chōo̍ kpe̍e̍kpe̍i̍ le̍. 

20Kɛ̍ nya̍ nya̍, Ki̍li̍tī to̍sa̍ mi̍ Nyi̍na̍ Kāsīo̍o̍ tūāl nya̍ kɔ̄ɔ̄lī. Ndu̍yɛ̍, nya̍ kpe̍de̍ lā sīna̍ 
ni᷅ŋ tōnya̍a̍. 

21Ō cho̍ mī I̍ di̍mi̍ māā lā si̍nā to᷅nya̍a̍ le̍ le̍, le̍la̍ŋ mī I̍ wa̍ nya̍ dīōmnda̍ŋ nda᷅ŋ 
pōōnyīāl te̍. I̍ cho̍ māchūāā nya̍ la̍ŋ pōōnyīāllo̍, kāni̍ fu̍u̍le̍ le̍ mɛ̄ɛ̍ nya̍ sīnā to᷅nya̍a̍ 
yɛ̍. Ndu̍yɛ̍, nya̍ pi̍la̍ sīnā wa̍la̍ŋ māā ō cho̍ o̍ tōnya̍a̍ ni᷄ŋ te̍ chōōla̍ŋ lā chɛ᷄ŋ tu̍m te̍. 

22Ndu̍yɛ̍, wāna̍ di̍mi̍ pɛ̍ māā, ō cho̍ Chi̍i̍sū le̍ cho̍ Ki̍li̍tī, wāna̍ Mɛ̄lɛ̄ka̍ chu̍a̍ būŋgɛ̄i̍ 
māā ō chō vīōmɔ̄ɔ̄ le̍ wāŋnda̍ pīŋīo̍o̍ wo̍ le̍, mɛ̄ɛ̍ ndu̍ kpe̍e̍kpe̍i̍ cho̍ wāna̍ 
lāchōōwāa̍ ni̍. Wānā wa̍ā le̍nde̍ ndu̍ cho̍ ya̍a̍mɔ̍ɔ̍ Ki̍li̍tīo̍o̍ ni̍, mɛ̄ɛ̍ ndu̍ kɛ̍ɛ̍ Mɛ̄lɛ̄ka̍ 
Fi̍nyāa̍ nda̍ Po̍ ndɔ̄ɔ̍ ni̍. 

23Wānā o̍ wāna̍ kɛ̍ɛ̍ Po̍ Mɛ̄lɛ̄ka̍a̍ pɛ̍, mɛ̄ɛ̍ a̍ cho̍ o̍ dīōm pīlɛ̍ ni᷄ŋ a̍ Fi̍nyā ndɔ̄ le̍. 
Wāna̍ o̍ wāna̍ di̍mu̍l wāŋnda̍ pɛ̍ māā, ō lāāla̍ŋ a̍ Po̍ Mɛ̄lɛ̄ka̍a̍, mɛ̄ɛ̍ ō chō o̍ dīōm 
pīlɔ̍ɔ̍ ni᷄ŋ a̍ Fi̍nyā ndɔ̄. 

24Di̍ōmndā nya̍ tūēī lɔ̍ɔ̍ nya̍ sīmnu᷄ŋ wa̍nāā lāāla᷄ŋ o̍ Chi̍i̍sū ni̍ŋ nda̍ŋ, lā mānda̍ 
la̍ŋ o̍ kɔ̄ltā nyāla̍ŋ ni᷄ŋ. Tē lā mānda̍ la̍ŋ o̍ kɔ̄ltā nyāla̍ŋ ni᷄ŋ pɛ̍, mɛ̄ɛ̍ nya̍ bɛ̍ɛ̍ lā hīōū 
lāchī a̍ wāa̍ o̍ dīōm pīlɔ̍ɔ̍ ni᷄ŋ nya̍ Po̍ Mɛ̄lɛ̄ka̍a̍ wa̍ā a̍ Fi̍nyā ndɔ̄. 

25Ndu̍yɛ̍ ō chu̍a̍ būŋgɛ̄i̍ le̍ na̍a̍ nyɛ̄ kē, ndu̍ yɔ̍nūŋ ni̍ māā yōōmū kpe̍e̍kpe̍i̍yo̍ o̍ nɔ̍ 
la̍mɛ̍ɛ̍lu̍ le̍ wo̍. 

26A̍ wānāa̍ cho̍ kīndīo̍o̍ le̍ nya̍ fāŋāa̍ o̍ nɛ̄ī ya̍ o̍kɔ̄ɔ̄, ya̍ I̍ cho̍ nya̍ dīōmnda̍ŋ nda̍ŋ 
pōōnyīāllo̍ ni̍. 

27Kɛ̍ nya̍ nya̍, Nyi̍nā Kāsī Ki̍li̍tī to̍sa̍ mbo̍ tūāl nya̍ kɔ̄ɔ̄lī wo̍, ō chō hīōūwɔ̄ɔ̍ lāchī 
a̍ wāa̍ nya̍ kɔ̄ɔ̄lī ha̍a̍a̍. Le̍la̍ŋ, wānā che᷅le̍ŋ nɔ̍ lɛ̍ mbō pɛ̄ɛ̄ku̍ nya̍ le̍. Kāni̍ fo̍ndōle̍, 
Nyi̍na̍ Mɛ̄lɛ̄ka̍a̍ ndu̍ pɛ̍ɛ̍kū nya̍ nyɛ̄ o̍ nyɛ̄ fe̍e̍ ni̍. Ndu̍yɛ̍, pɛ̄ɛ̄kū tōnya̍a̍ o̍ pɛ̍ɛ̍kū 
nya̍ ni̍, ō cho̍ pɛ̍ɛ̍kū lāchōōwā le̍. Le̍la̍ŋ, mɛ̄ɛ̍ o̍ pɛ̍ɛ̍ku̍ nya̍ yɛ̍, lā wa̍ le̍nde̍ o̍ dīōm 
pīlɔ̍ɔ̍ ni᷄ŋ nya̍ Ki̍li̍tī wa̍ā. 

28Le̍la̍ŋ chūāūwāā nīāā ka̍a̍lāa̍, lā hīo̍u̍ la̍chi̍ a̍ wāa̍ o̍ dīōm pīlɔ̍ɔ̍ ni᷄ŋ a̍ ndu̍. Tē ŋ̄ 
hīōū lāchī pɛ̍, būūla᷄ŋ ve᷅ na̍a̍ o̍ pāa̍le̍ o̍ hu᷅ŋ ni̍ŋ nde̍ŋ chōo̍ le̍, ndu̍yɛ̍ si̍ɔ̍mbu̍la̍ bi̍ī 
na̍a̍ le̍. 

29Lā sīnā māā Ki̍li̍tī cho̍ sa̍kpō Mɛ̄lɛ̄ka̍ o̍ hɔ̄l. Le̍la̍ŋ, lā nɔ̄ vɛ̄lɛ̄ mī lā sīna̍ māā wānā 
o̍ wāna̍ to̍sa̍ nyɛ̍ cho̍ sa̍kpō wo̍ pɛ̍, mɛ̄ɛ̍ chu̍a̍ Mɛ̄lɛ̄ka̍a̍ o̍ cho̍ ni̍. 

Chɔ᷄ŋ Tāso̍o̍̍ 3 

Mɛɛ̄ ̍chūāūwāa̍ Mɛl̄ɛk̄a̍a̍ nɔ ̄mā wa̍ yɛ ̍
1Lā tōfa̍ wɔ̍ ka̍a̍lā bɛ̄ndū Mɛ̄lɛ̄ka̍ kāāla̍ na̍a̍ wo̍. Ō kāāla̍ na̍a̍ ha̍a̍a̍, mbo̍ vēēlū na̍a̍ 
āā, chūāūwāā ndūa̍a̍, ndu̍yɛ̍ māā lēkɛ̍ndɛ̄, chūāūwāā ndūa̍a̍ na̍a̍ ŋ̄ chō ni̍. Ndu̍yɛ̍, 
wāŋnda̍ o̍ chi̍e̍ēŋndo̍ chōo̍ ā si̍nā wa᷅na̍ Mɛ̄lɛ̄ka̍ chō wo̍ le̍. Le̍ sa̍bōo̍ ho̍ō, ā si̍nā 
wa̍nāā na̍a̍ ŋ̄ chō wa̍ le̍. 

2Chāāŋāā nīāā ka̍a̍lāa̍, chūāūwāa̍ Mɛ̄lɛ̄ka̍a̍ na̍a̍ ŋ̄ chō ni᷅ŋ ni̍. Kɛ̍ ī cho̍ wɔ̍ i̍ 
chɔ̍mna᷄ŋ mɛ̄ɛ̍ na̍a̍ ŋ̄ chō hūnɔ̄ɔ̄ wā yɛ̍ le̍. Kɛ̍ ŋ̄ sīnā wa̍la̍ŋ māā, tē pāa̍le̍ Ki̍li̍tī hu᷅ŋ 
ni̍ŋ nde̍ŋ lē fūūlu̍u̍ pɛ̍, ŋ̄ chō sīmnɔ᷄ŋ mɛ̄ɛ̍ o̍ cho̍ yɛ̍. Kāni̍ fu̍u̍le̍ ŋ̄ chō ndu̍ hūnɔ̄ɔ̄ 
chɔ̄ mɛ̄ɛ̍ o̍ cho̍ kɛ̍sɛ̍ kɛ̍sɛ̍ yɛ̍. 

3Wānā o̍ wāna̍ wa̍ hɔ̄lte̍ŋ o̍ nɛ̄ī le̍ mī Ki̍li̍tī to̍sa̍l ndu̍ he̍ī pɛ̍, dīndīo̍o̍ wānā ko̍ŋ ō 
dīndī kɔ᷅l ndɔ̄ɔ̍ ni̍, mɛ̄ɛ̍ Ki̍li̍tī cho̍ wānā di̍a̍ndāā yɛ̍. 

4Wānā o̍ wāna̍ to̍sa̍ yɔ̄ŋ wɔ̄ɔ̍ŋndo̍ pɛ̍, mɛ̄ɛ̍ ō tɛ̄ɛ̄mbu̍u̍ sāwa̍ Mɛ̄lɛ̄ka̍a̍. Kāni̍ 
fo̍ndōle̍, sāwa̍ Mɛ̄lɛ̄ka̍a̍ tɛ̄ɛ̄mbūūwo̍ ndu̍ cho̍ yɔ̄ŋ wɔ̄ɔ̍ŋndo̍ ni̍. 

5Kɛ̍ ndu̍yɛ̍, lā sīnā māā Ki̍li̍tī hi᷅ŋ māhūnāā le̍ mbō fāŋa̍ na̍a̍ yɔ̄ŋndā wɔ̄ɔ̍ŋndā na̍a̍ 
ŋ̄ tōsa̍ la̍ŋ chōo̍. Ndu̍yɛ̍, Ki̍li̍tī ndu̍ ndu̍, ō tōsa̍ yɔ᷅ŋ o̍ yɔ̄ŋ wɔ̄ɔ̍ŋ te̍. 

6Le̍la̍ŋ, wānā o̍ wāna̍ wa̍ o̍ dīōm pīlɔ̍ɔ̍ ni᷄ŋ a̍ Ki̍li̍tī pɛ̍, ō hi̍ū la̍chi̍ a̍ yɔ̄ŋ wɔ̄ɔ̍ŋndo̍ 
tōsāa̍ le̍. Wāna̍ o̍ wāna̍ hi̍o̍ū lāchī a̍ yɔ̄ŋ wɔ̄ɔ̍ŋndo̍ tōsāa̍ pɛ̍, mɛ̄ɛ̍ ō chi̍ wɔ̍ Ki̍li̍ti̍ le̍, 
kɛ̄lɛ̄ŋgāā ni᷅ŋ te̍ mbō sīna̍ ndu̍. 

7Chūāūwāā nīāā ka̍a̍lāa̍, lā chɛ᷅l mī wānā o̍ wānā fa̍ŋa̍ nya̍ o̍ nɛ̄ī le̍. Tē wāŋndo̍ 
tōsa̍ nyɛ̍ cho̍ sa̍kpō wo̍ pɛ̍, mɛ̄ɛ̍ ō chō wānā sa̍kpō Mɛ̄lɛ̄ka̍ o̍ hɔ̄l, mɛ̄ɛ̍ Ki̍li̍tī cho̍ 
sa̍kpō Mɛ̄lɛ̄ka̍ o̍ hɔ̄l lɛ̍. 

8Wānā o̍ wāna̍ hi̍o̍ū lāchī a̍ yɔ̄ŋ wɔ̄ɔ̍ŋndo̍ pɛ̍, mɛ̄ɛ̍ Māsa̍ Nyi̍nāā Wɔ̄ɔ̍ŋnda̍ chūā 
ndɔ̄ɔ̍ o̍ cho̍ ni̍. Kāni̍ fu̍u̍le̍, wāna̍ yɔ̄ŋ wɔ̄ɔ̍ŋndo̍ Māsa̍ Nyi̍nāā Wɔ̄ɔ̍ŋnda̍ ō chō kāni̍ 
ma̍si̍ndɛ̄ ni̍, chɔ̍ŋ bɛ̍ɛ̍ a̍ chi̍e̍ēŋndo̍ kāndɔ᷄ŋndo̍ di̍. Po̍ Mɛ̄lɛ̄ka̍a̍ hīŋ māhūnāā le̍ 
mbō tɛ̄ɛ̄mbu̍u̍ nyɛ̄ o̍ nyɛ̄ Māsa̍ Nyi̍nāā Wɔ̄ɔ̍ŋnda̍ chō tōsāa̍. 

9Wānā o̍ wāna̍ cho̍ chu̍a̍ Mɛ̄lɛ̄ka̍ ō hi̍ū la̍chi̍ a̍ yɔ̄ŋ wɔ̄ɔ̍ŋndo̍ tōsāa̍ le̍. Kāni̍ fo̍ndōle̍, 
Mɛ̄lɛ̄ka̍yɛ̍ī Mɛ̄lɛ̄kɛ̍i̍ ī chō o̍ ndu̍ ni᷄ŋ. Ndu̍yɛ̍, ō hi̍ū la̍chi̍ a̍ yɔ̄ŋ wɔ̄ɔ̍ŋndo̍ tōsāa̍ le̍, 
kāni̍ fo̍ndōle̍, chu̍a̍ Mɛ̄lɛ̄ka̍a̍ o̍ cho̍ ni̍. 

10Nyɛ̍ to̍sā mī ŋ̄ sīna̍ wānāa̍ cho̍ chūāūwāa̍ Mɛ̄lɛ̄ka̍a̍ wa̍ a̍ wānāa̍ cho̍ chūāūwāā 
Māsa̍ Nyi̍nāā Wɔ̄ɔ̍ŋnda̍ wa̍ wo̍, ndu̍ cho̍ ho̍ō ni̍. Wānā o̍ wāna̍ to̍sa̍ nyɛ᷅ cho̍ sa̍kpō 
wo̍ le̍, mɛ̄ɛ̍ ō cho̍ chu̍a̍ Mɛ̄lɛ̄ka̍ le̍. Ndu̍yɛ̍ wānā o̍ wāna̍ ka̍a̍la̍ cha̍a̍ŋ ndɔ̄ wa̍nā 
la̍a̍la᷄ŋndo̍ le̍, mɛ̄ɛ̍ ō cho̍ chu̍a̍ Mɛ̄lɛ̄ka̍ le̍. 

Lā kāālia̍̄ŋ ve̍llāa̍ vēllē 
11Yōōŋgū nya̍ tūēī chɔ̍ŋ bɛ̍ɛ̍ a̍ bōōndi̍i̍ nya̍ sīmnu᷄ŋ wa̍nāā lāāla᷄ŋ o̍ Chi̍i̍sū ni̍ŋ nde̍, 
ndu̍ cho̍ ho̍ō ni̍, māā ŋ̄ nɔ̄ le̍ kāāli̍āŋndo̍ vēllāa̍ vēllē. 

12Lā wa᷅ māā Ke᷅ŋ te̍. Kāni̍ fu̍u̍le̍, Ke᷅ŋ ndu̍ ndu̍, le̍ Māsa̍ Nyi̍nāā Wɔ̄ɔ̍ŋnda̍ o̍ wa̍ ni̍. 
Mbo̍ lō o̍ ko̍ŋ mbo̍ dīī pɔ̄mbɔ̄ ndɔ̍ pɛ̍. Le̍ sa̍bū yɛ̄ɛ̄ o̍ di̍ī yɛ̄ ndu̍? Le̍ mɛ̄ɛ̍ ka̍ālā 
ndɔ̄la̍ŋ lā wa̍ lā wɔ̄ɔ̍ŋ, kɛ̍ mi̍ ka̍ālā pɔ̄mbɔ̄ ndɔ̄la̍ŋ lā wā sa̍kpō yɛ̍, le̍la̍ŋ o̍ di̍ī ndu̍ 
ni̍. 

13Chāa̍ŋāā nīa̍a̍, kɔ̄ndɔ̄fi̍li̍ bɛ̍ɛ̍ bi̍ī nya̍ le̍ mɛ̄ɛ̍ wāŋnda̍ o̍ chi̍e̍ēŋndo̍ ni᷄ŋ a̍ tu᷅l nya̍ 
yɛ̄le̍ŋ yɛ̍ le̍. 

14Tē ō wa̍ māā yɔ̄ŋɔ̄ɔ̄ pɛ̍, na̍a̍ ŋ̄ sīnā māā ŋ̄ cho̍ lɛ̍ pīɔ̍mndo̍ o̍ bā bɛ̄ŋgu̍ le̍. O̍ 
yōōmōo̍ ni᷄ŋ na̍a̍ ŋ̄ chō ni᷅ŋ ni̍. Ŋ̄ sīnā māā le̍nde̍ i̍ cho̍ ni̍, kāni̍ fu̍u̍le̍ na̍a̍ na̍a̍ ŋ̄ 
kāāla̍ chāāŋāā nāā wa̍nāā lāāla᷄ŋnda̍. Wānā o̍ wāna̍ ka̍a̍la̍ cha̍a̍ŋ ndɔ̍ le̍, mɛ̄ɛ̍ wānā 
ko̍ŋ ō chō wɔ̄ pīɔ̍mndo̍ o̍ bā bɛ̄ŋgu̍. 

15Wānā o̍ wāna̍ tu̍l chāa̍ŋ ndɔ̄ wa̍nā la̍a̍la᷄ŋndo̍ lēyɛ̄ pɛ̍, mɛ̄ɛ̍ wānā di̍yāā ŋ̄wāŋndā 
chīe̍e̍ wo̍ o̍ cho̍ ni̍. Ndu̍yɛ̍ lā sīnā māā wānā di̍yāā ŋ̄wāŋndā chīe̍e̍ wo̍, ndu̍ ndu̍ ō 
nɔ̍ yo̍o̍mū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ le̍. 

16Wu̍ Ki̍li̍tī vi᷅ le̍ na̍a̍ wo̍, ndu̍ chɔ̍m na̍a̍ nyɛ̍ cho̍ kāālāa̍ wo̍ ni̍. Na̍a̍ bɛ̍ɛ̍ mɛ̄ɛ̍ mī ŋ̄ 
chɛ᷄l mī ŋ̄ vī le̍ chāāŋāā nāā wa̍nāā lāāla᷄ŋnda̍. 

17Wānā o̍ wāna̍ wa̍ pɛ̍ mbō nɔ̄ nyɔ̄ɔ̍, ndu̍yɛ̍ mbō chē chāa̍ŋ ndɔ̄ wa̍nā la̍a̍la᷄ŋndo̍ 
a̍ bā hāvɛ̍i̍yo̍, kɛ̍ mbō tūīīnu̍ŋ ndu̍ īnyīɛ̍ɛ̍ le̍ pɛ̍, mɛ̄ɛ̍ kāāla̍ Mɛ̄lɛ̄ka̍a̍ cho̍ o̍ ndu̍ ni᷄ŋ 
te̍. 

18Chūāūwāā nīāā ka̍a̍lāa̍, kāālā nāa̍ ō mɛ̍ɛ̍lū o̍ dīmīo̍o̍ a̍ sōndō su̍e̍e̍ le̍. Ŋ̄ 
chɔ̄mnu᷄ŋ kāālāa̍ kpe̍e̍kpe̍i̍ a̍ sɔ̄ɔ̍ŋ na̍a̍ ŋ̄ tōsā wo̍ŋ. 

Būūla᷄ŋ cho̍ na̍a̍ le̍ sīsil̍a̍ŋ Mɛl̄ɛk̄a̍ o̍ hɔl̄ te̍ 

19Tē ŋ̄ nɔ̄ kāālā wāā nu̍a̍ā pɛ̍, mɛ̄ɛ̍ o̍ he̍ī ni᷄ŋ na̍a̍ ŋ̄ sīnā ni̍ māā ŋ̄ chō o̍ nɛ̄i̍ tōnya̍a̍ 
chōo̍. Ndu̍yɛ̍ tē ŋ̄ nɔ̄ kāālā wāā nu̍a̍ā pɛ̍, būūla᷄ŋ ve᷅ o̍ kɔ̄ltā nāāla̍ŋ ni᷄ŋ le̍ sīsi̍la̍ŋ 
Mɛ̄lɛ̄ka̍ o̍ hɔ̄l te̍. 

20Ndu̍yɛ̍, ā yɔ᷄ŋ bɛ̍ɛ̍ mī kɔ̄ltā nāāla̍ŋ lā kīlu̍l na̍a̍ yāmɛ̍i̍ a̍ sɔ̄ɔ̍ŋ ŋ̄ pūm o̍kɔ̄ɔ̄, ŋ̄ 
bu̍u̍lāŋ le̍ sīsi̍la̍ŋ Mɛ̄lɛ̄ka̍ o̍ hɔ̄l te̍. Kāni̍ fu̍u̍le̍, Mɛ̄lɛ̄ka̍ ndu̍ hi̍o̍ū a̍ kɔ̄ltā nāāla̍ŋ, 
ndu̍yɛ̍ ndu̍ ndu̍ si̍nā nyɛ᷅ o̍ nyɛ̄ fe̍e̍. 

21Chāāŋāā nīāā ka̍a̍lāa̍, tē ō wa̍ pɛ̍ mī kɔ̄ltā nāāla̍ŋ lā kīlu̍l na̍a̍ īyāma̍ le̍, mɛ̄ɛ̍ 
būūla᷄ŋ ve᷅ na̍a̍ le̍ lākɔ̄ sīsi̍la̍ŋ Mɛ̄lɛ̄ka̍ o̍ hɔ̄l te̍. 

22O̍ ko̍ŋ, nyɛ̄ o̍ nyɛ̄ na̍a̍ ŋ̄ nyūna̍ pɛ̍ Mɛ̍lɛ̄ka̍, kīo̍o̍ o̍ ke᷅ na̍a̍ ni̍, kāni̍ fu̍u̍le̍, le̍ mɛ̄ɛ̍ 
na̍a̍ ŋ̄ tōsā nyɛ᷅ o̍ di̍mūl na̍a̍ wo̍ yɛ̍, a̍ nyɛ̍ nɛ̍ŋī ndu̍ kɔ̄llo̍ wo̍. 

23Ndu̍yɛ̍, nyɛ̄ o̍ di̍mu̍l na̍a̍ le̍ tōsāa̍ wo̍ cho̍ ho̍ō ni̍, māā ŋ̄ dɔ̄u̍ ti̍i̍nda᷄ŋndo̍ o̍ Po̍ 
ndɔ̄ɔ̍ Chi̍i̍sū Ki̍li̍tī ni̍ŋ, ndu̍yɛ̍ mī ŋ̄ kāāli̍āŋ ve̍llāa̍ vēllē mɛ̄ɛ̍ o̍ di̍mu̍l na̍a̍ yɛ̍. 

24Wānāa̍ to̍sā sɔ̍ɔ̍ŋ Mɛ̄lɛ̄ka̍ dīmi̍ wo̍ŋ nda̍, nda̍ cho̍ o̍ dīōm pīlɔ̍ɔ̍ ni᷄ŋ a̍ Mɛ̄lɛ̄ka̍ ni̍, 
ndu̍yɛ̍ mi̍ Mɛ̄lɛ̄ka̍ wā o̍ dīōm pīlɔ̍ɔ̍ ni᷄ŋ a̍ nda̍. Ndu̍yɛ̍, nyɛ̍ to̍sā mī ŋ̄ sīna̍ māā ō 
chō a̍ na̍a̍ di̍ōm pīlɛ̍ wo̍ cho̍ ho̍ō ni̍, Nyi̍nā ndɔ̍ o̍ to̍sa̍ mbo̍ wā na̍a̍ kɔ̄ɔ̄lī wo̍. 

Chɔ᷄ŋ Tāso̍o̍̍ 4 

Yɛ ̍yiɔ̍ɔ̍ ̍Nyin̍ā tōnya̍a̍ tɛɛ̄ŋ̄ a̍ Nyin̍ā hūīyāa̍ 
1Chāāŋāā nīāā ka̍a̍lāa̍, lā la̍a̍la᷄ŋ a̍ wāŋnda̍ fa̍ū a̍ di̍mī māā Nyi̍na̍ Mɛ̄lɛ̄ka̍a̍ chō nda̍ 
kɔ̄ɔ̄lī wa̍ le̍. Kɛ̍ lā tōfa̍ nda̍ nyɛ̄ kɛ̄ndɛ̍ī tē Nyi̍na̍ Mɛ̄lɛ̄ka̍a̍ cho̍ nda̍ kɔ̄ɔ̄lī ni̍. Kāni̍ 
fu̍u̍le̍ wānāā lāchōōwāa̍ ā tīu̍ o̍ chi̍e̍ēŋndo̍ chōo̍ kpe̍de̍, mā kēī di̍mīo̍o̍ māā 
wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍. 

2Kɛ̍ ndu̍yɛ̍ tē ō wa̍ pɛ̍ māā, Nyi̍na̍ Mɛ̄lɛ̄ka̍a̍ cho̍ wāŋndo̍ kɔ̄ɔ̄lī ni̍, mɛ̄ɛ̍ nya̍ lōōkū 
si̍nā yɛ̍ cho̍ ho̍ō ni̍. Wānā o̍ wāna̍ chɔ̍ɔ̍mu̍u̍ pɛ̍ kpe̍nde̍ke̍le̍ māā, mi̍ Chi̍i̍sū Ki̍li̍tī 
hu᷅ŋ o̍ chi̍e̍ēŋndo̍ chōo̍ o̍ īwāna̍ chi̍e̍e̍ya̍, mɛ̄ɛ̍ Nyi̍na̍ Mɛ̄lɛ̄ka̍a̍ cho̍ ndu̍ kɔ̄ɔ̄lī ni̍. 

3Kɛ̍ wāna̍ sɛ̍ɛ̍ŋgi̍a̍a̍ pɛ̍ māā Chi̍i̍sū hi̍ŋ o̍ chi̍e̍ēŋndo̍ chōo̍ o̍ īwāna̍ chi̍e̍e̍ya̍ le̍, mɛ̄ɛ̍ 
ō cho̍ Nyi̍na̍ Mɛ̄lɛ̄ka̍a̍ le̍ cho̍ ndu̍ kɔ̄ɔ̄lī le̍. Wānā wa̍ā le̍ndo̍o̍ mɛ̄ɛ̍ nyi̍na̍ ya̍a̍mɔ̍ɔ̍ 
Ki̍li̍tīo̍o̍ cho̍ ndu̍ kɔ̄ɔ̄lī ni̍, ndu̍ yɔ̍nūŋ ni̍ māā ō nya̍ tūēī māā ō chō hūnɔ̄ɔ̄ wo̍ ni̍. 
Ndu̍yɛ̍, ō chō ni᷅ŋ bɛ̍ɛ̍ o̍ chi̍e̍ēŋndo̍ ni᷄ŋ mɛ̄ɛ̍ na̍a̍ ŋ̄ sūāā nu̍a̍ā yɛ̍. 

4Kɛ̍ nya̍ nya̍ chūāūwāā nīāā ka̍a̍lāa̍, le̍ Mɛ̄lɛ̄ka̍ nya̍ chō ni̍. Ndu̍yɛ̍, wānāā 
lāchōōwāa̍ di̍mi̍ ha̍ā māā, wānāa̍ su̍a̍ā le̍ Mɛ̄lɛ̄ka̍ wa̍ nda̍ chō ni̍ wa̍, lā chīi̍ nda̍ 
yōmɔ̄ɔ̄. Kāni̍ fo̍ndōle̍, Nyi̍na̍ cho̍ nya̍ kɔ̄ɔ̄lī wo̍, ndu̍ hi̍o̍ū kpāāyā a̍ nyi̍na̍ cho̍ 
wānāa̍ cho̍ le̍ chi̍e̍ēŋndo̍ ho̍ō wa̍ kɔ̄ɔ̄lī wo̍. 

5Nda̍ nda̍, le̍ chi̍e̍ēŋndo̍ nda̍ chō ni̍. Le̍la̍ŋ, a̍ sɔ̄ɔ̍ŋ wa̍ā chi̍e̍ēŋ na̍nu᷄ŋ o̍kɔ̄ɔ̄ ko̍ni̍ 
nda̍ sūāā ni̍, ndu̍yɛ̍ mī chi̍e̍ēŋndo̍ yāŋ nda̍ nīla̍ŋ. 

6Kɛ̍ na̍a̍ na̍a̍, le̍ Mɛ̄lɛ̄ka̍ na̍a̍ ŋ̄ chō ni̍. Ndu̍yɛ̍, wāna̍ si̍nā kpe̍e̍kpe̍i̍ wa᷅na̍ Mɛ̄lɛ̄ka̍ 
chō wo̍ wo̍, ndu̍ ya᷅ŋ na̍a̍ lānī ni̍. Ndu̍yɛ̍, wāna̍ cho̍ le̍ Mɛ̄lɛ̄ka̍ le̍ wo̍, ndu̍ ye᷅ŋ na̍a̍ 

lānī le̍. Mɛ̄ɛ̍ nu̍a̍ā na̍a̍ ŋ̄ lōōkū yɛ̍ yi̍ɔ̍ɔ̍ sīnā ni̍, tē Nyi̍nā tōnya̍a̍ cho̍ wāŋndo̍ kɔ̄ɔ̄lī 
ni̍, ɔ̄ɔ̄ tē nyi̍nā hūīyāa̍ ni̍. 

Nyɛ ̍cho̍ kāālā kpe̍e̍kpe̍iy̍o̍ wo̍ 
7Chāāŋāā nīāā ka̍a̍lāa̍, lā kāāli̍āŋ ve̍llāa̍ vēllē, kāni̍ fo̍ndōle̍, o̍ Mɛ̄lɛ̄ka̍ lo̍ kāālāa̍ 
chɛ᷄ŋ ni̍. Wānā o̍ wāna̍ ka̍a̍la̍ pɛ̍, mɛ̄ɛ̍ chu̍a̍ Mɛ̄lɛ̄ka̍a̍ o̍ cho̍ ni̍, mɛ̄ɛ̍ ō sīnā wa᷅na̍ 
Mɛ̄lɛ̄ka̍ chō wo̍. 

8Wānā o̍ wāna̍ ka̍a̍la̍ le̍, mɛ̄ɛ̍ ō si̍nā wa᷅na̍ Mɛ̄lɛ̄ka̍ chō wo̍ le̍, kāni̍ fo̍ndōle̍, ka̍a̍ 
Mɛ̄lɛ̄ka̍a̍ ndu̍ cho̍ hīōūwɔ̄ɔ̍ lāchī a̍ kāālāa̍ lɔ̍ɔ̍ lɔ̍ɔ̍ ni̍. 

9Nɛ̄i̍ Mɛ̄lɛ̄ka̍ chɔ᷄m na̍a̍ kāālā o̍ ka̍a̍la̍ na̍a̍ wo̍ wo̍, ndu̍ cho̍ ho̍ō ni̍. Mbo̍ vīām Po̍ 
ndɔ̄ pi᷅lɔ̍ɔ̍ kpe̍ o̍ chi̍e̍ēŋndo̍ ni᷄ŋ le̍ mī ŋ̄ sɔ̄la̍ yōōmū kpe̍e̍kpe̍i̍yo̍ a̍ ndu̍. 

10Nyɛ̍ cho̍ kāālā kpe̍e̍kpe̍i̍yo̍ wo̍ cho̍ ho̍ō ni̍, māā ō cho̍ mī ŋ̄ kāāla̍ Mɛ̄lɛ̄ka̍ le̍, kɛ̍ 
ndu̍yɛ̍ mi̍ ndu̍ ka̍a̍lā na̍a̍, ndu̍yɛ̍ mbo̍ vīām Po̍ ndɔ̄ɔ̍ o̍ chi̍e̍ēŋndo̍ ni᷄ŋ, le̍ wāa̍ māā 
sa̍lāa̍ le̍ yɔ̄ŋndā nāāla̍ wɔ̍ɔ̍ŋnda̍ŋ fāŋāa̍. 

11Chāāŋāā nīāā ka̍a̍lāa̍, ha̍a̍a̍ mi̍ Mɛ̄lɛ̄ka̍ kāālā na̍a̍ nu̍a̍ā kpɛ̍, na̍a̍ bɛ̍ɛ̍ ŋ̄ nɔ̄ mī ŋ̄ 
kāāli̍āŋ ve᷅llāa̍ vēllē. 

12Wānā o̍ wānā bɛ̍ɛ̍ chi̍ wɔ̍ Mɛ̍lɛ̄ka̍ lē pīlɛ̍ le̍, kɛ̍ tē ŋ̄ kāāli̍āŋ ve᷅llāa̍ vēllē pɛ̍, mɛ̄ɛ̍ 
ŋ̄ chō o̍ dīōm pīlɔ̍ɔ̍ ni᷄ŋ a̍ Mɛ̄lɛ̄ka̍, ndu̍yɛ̍ mɛ̄ɛ̍ kāālā Mɛ̄lɛ̄ka̍ dɔ̄ū na̍a̍ o̍ kɔ̄l lo̍ ō 
fūūlu̍u̍ mɛ̍ɛ̄. 

13Ŋ̄ sīnā wa̍la̍ŋ māā ŋ̄ chō o̍ dīōm pīlɔ̍ɔ̍ ni᷄ŋ a̍ Mɛ̄lɛ̄ka̍, ndu̍yɛ̍ mi̍ ndu̍ wa᷅ o̍ dīōm 
pīlɔ̍ɔ̍ ni᷄ŋ a̍ na̍a̍, kāni̍ fu̍u̍le̍, ō tōsa̍ mi̍ Nyi̍nā ndɔ̄ɔ̍ tūāl na̍a̍ kɔ̄ɔ̄lī. 

14Ndu̍yɛ̍, ō fūla̍ o̍ ko̍ŋ kɔ̍ɔ̍lī, ŋ̄ chē Po̍ Mɛ̄lɛ̄ka̍a̍ pɛ̍ɛ̍ŋ, ndu̍yɛ̍ ŋ̄ chō wāŋnda̍ dīmūllo̍ 
māā Mɛ̄lɛ̄ka̍ Fi̍nyā nāa̍ ō vēm Po̍ ndɔ̄ɔ̍ o̍ chi̍e̍ēŋndo̍ ni᷄ŋ le̍ mbō pīŋi̍ ŋ̄wāŋndā 
chīe̍e̍. 

15Wānā o̍ wāna̍ di̍mu̍l pɛ̍ wa᷅ŋnda̍ māā ō lāāla̍ŋ māā Chi̍i̍sū cho̍ Po̍ Mɛ̄lɛ̄ka̍a̍ ni̍, 
mɛ̄ɛ̍ Mɛ̄lɛ̄ka̍ chō o̍ dīōm pīlɔ̍ɔ̍ ni᷄ŋ a̍ ndu̍, ndu̍yɛ̍ mi̍ ndu̍ wa᷅ o̍ dīōm pīlɔ̍ɔ̍ ni᷄ŋ a̍ 
Mɛ̄lɛ̄ka̍. 

16Ŋ̄ sīnā mɛ̄ɛ̍ kpɛ̍ Mɛ̄lɛ̄ka̍ kāāla̍ na̍a̍ yɛ̄, ndu̍yɛ̍ kāālā kōŋ na̍a̍ ŋ̄ tīīnda̍ŋ ni̍. Mɛ̄lɛ̄ka̍ 
ka̍ā ndɔ̄ɔ̍, ndu̍ cho̍ ni̍, hīōūwɔ̄ɔ̍ lāchī a̍ kāālāa̍ lɔ̍ɔ̍ o̍ lɔ̍ɔ̍. Ndu̍yɛ̍, wānā o̍ wāna̍ ka̍a̍la̍ 
pɛ̍, mɛ̄ɛ̍ ndu̍ cho̍ o̍ dīōm pīlɔ̍ɔ̍ ni᷄ŋ a̍ Mɛ̄lɛ̄ka̍ ni̍, ndu̍yɛ̍ mi̍ Mɛ̄lɛ̄ka̍ wā o̍ dīōm pīlɔ̍ɔ̍ 
ni᷄ŋ a̍ ndu̍. 

17Mɛ̄lɛ̄ka̍ chō tōsāa̍ mi̍ kāālā ndɔ̄ɔ̍ wā fūūlūūwo̍ na̍a̍ o̍ lākɔ̄l mɛ̍ɛ̄, le̍ hāli̍ kpe̍ŋ 
būūla᷄ŋ ve᷅ na̍a̍ o̍ pāa̍le̍ o̍ kɔ̍ɔ̍sā ni̍ŋ a̍ ŋ̄wāŋndā chīe̍e̍ le̍ŋ chōo̍ le̍. Kāni̍ fo̍ndōle̍, 
mɛ̄ɛ̍ bɛ̄ndāa̍ cho̍ Ki̍li̍tī tɛ̄ɛ̄ŋ nda̍ Mɛ̄lɛ̄ka̍ yɛ̍, le̍nde̍ bɛ̄ndāa̍ cho̍ na̍a̍ tɛ̄ɛ̄ŋ na̍a̍ Mɛ̄lɛ̄ka̍ 
wa̍ā chi̍e̍ēŋ na̍nu᷄ŋ ni̍. 

18Kāālāa̍ ndu̍ nɔ̍ i̍si̍o̍o̍ŋ te̍. Ndu̍yɛ̍, tē kāāla̍ Mɛ̄lɛ̄ka̍a̍ ō wa̍ ō fūūlāā na̍a̍ o̍ lākɔ̄l pɛ̍, 
mɛ̄ɛ̍ fāŋāa̍ kāālā kōŋ fāŋā si̍o̍ōŋnde̍ na̍a̍ o̍ lākɔ̄l fa̍ū ni̍, le̍ nyɛ̄ nɛ̄īyāā Mɛ̄lɛ̄ka̍ tūsī 
ni̍ŋ wa᷅ŋnda̍ chōo̍ wo̍. Tē sīōōŋnde̍ wa̍ wɔ̄ na̍a̍ pɛ̍ mɛ̄ɛ̍ ŋ̄ nɔ̄ mānūāā o̍ kɔ̄l māā ō 



2611 

 

 
Kisi Bible Quick 

© 2013 Bible Society in Liberia. 
 

 
 

 

hāndū ni̍ŋ na̍a̍ nyɛ̄ nɛ̄īyāa̍ chōo̍. Tē ī wa̍ yɛ̄ le̍nde̍ pɛ̍, mɛ̄ɛ̍ ke̍ŋ chɔ᷅m ma̍chɔ̍māā 
māā kāāla̍ Mɛ̄lɛ̄ka̍a̍ fūūlu̍u̍ wɔ̍ na̍a̍ o̍ lākɔ̄l mɛ̍ɛ̄ le̍. 

19Ŋ̄ nɔ̄ kāālāa̍ na̍a̍ o̍ lākɔ̄l kāni̍ fo̍ndōle̍, Mɛ̄lɛ̄ka̍ fɛ̍lɛ̍ŋ ka̍a̍la̍ na̍a̍. 

20Tē wānā o̍ wāna̍ di̍mi̍ pɛ̍ āā, “I̍ ka̍a̍la̍ Mɛ̄lɛ̄ka̍,” kɛ̍ mbō tu᷄l cha̍a̍ŋ ndɔ̍ wa̍nā 
la̍a̍la᷄ŋndo̍ lēyɛ̄ pɛ̍, mɛ̄ɛ̍ wāna̍ lāchōōwāa̍ o̍ cho̍ ni̍. Kāni̍ fo̍ndōle̍, tē wāŋndo̍ kāāla̍ 
cha̍a̍ŋ ndɔ̄ wa̍nā la̍a̍la᷄ŋndo̍ ō o̍ cho̍ chɔ̄ɔ̍ wo̍ le̍, ō nɔ̍lā mbō kāāla̍ Mɛ̄lɛ̄ka̍ o̍ chi̍ wɔ̍ 
le̍ wo̍ le̍. 

21Le̍la̍ŋ sāwa̍ o̍ do̍u̍ na̍a̍ wo̍ cho̍ ho̍ō ni̍, māā wānā o̍ wāna̍ ka̍a̍la̍ Mɛ̄lɛ̄ka̍ pɛ̍, mɛ̄ɛ̍ 
mbo̍ kāāla̍ vɛ̍lɛ̄ chāa̍ŋ ndɔ̄. 

Chɔ᷄ŋ Tāso̍o̍̍ 5 

Ŋ̄ nɔ ̄mī ŋ̄ kāāla̍ chūāūwāa̍ Mɛl̄ɛk̄a̍a̍ 
1Wānā o̍ wāna̍ la̍a̍la̍ŋ pɛ̍ māā Chi̍i̍sū cho̍ Ki̍li̍tī ni̍, wāna̍ Mɛ̄lɛ̄ka̍ chu̍a̍ būŋgɛ̄i̍ māā 
ō chō vīōmɔ̄ɔ̄ le̍ wāŋnda̍ pīŋīo̍o̍ wo̍, mɛ̄ɛ̍ chu̍a̍ Mɛ̄lɛ̄ka̍a̍ o̍ cho̍ ni̍. Tē wāŋndo̍ kāāla̍ 
fi̍nyā ndɔ̍ pɛ̍, kāālāa̍ o̍ ka̍a̍lā chu̍a̍u̍wāā fi̍nyā ndɔ̄ ve̍lū wa̍ ni̍. 

2O̍ nɛ̄ī wa̍ā nu̍a̍ā chōo̍ ko̍ni̍ na̍a̍ ŋ̄ lōōkū si̍nā ni̍ māā ŋ̄ kāāla̍ chūāūwāa̍ Mɛ̄lɛ̄ka̍a̍. 
Tē ō wa̍ pɛ̍ mī ŋ̄ kāāla̍ Mɛ̄lɛ̄ka̍, ndu̍yɛ̍ mī ŋ̄ wa̍ nyɛ̄ o̍ di̍mūl na̍a̍ wo̍ tōsāa̍, mɛ̄ɛ̍ 
kāālāa̍ na̍a̍ ŋ̄ kāālā vɛ̍lɛ̄ chūāūwāā ndūa̍a̍ ni̍. 

3Mɛ̄lɛ̄ka̍ kāālāa̍ cho̍ ho̍ō ni̍, nyɛ̄ o̍ di̍mūl na̍a̍ wo̍ tōsāa̍. Ndu̍yɛ̍, nyɛ̄ o̍ di̍mūl na̍a̍ le̍ 
tōsāa̍ wo̍, ō cho̍ nyɛ̍ ke̍ndū māā mī ŋ̄ būmba̍ ndu̍ tōsā le̍. 

4Wānā o̍ wāna̍ cho̍ chu̍a̍ Mɛ̄lɛ̄ka̍, ā chīi̍ chi̍e̍ēŋndo̍ yōmɔ̄ɔ̄. A̍ yɛ̄ɛ̍nɛ̍ na̍a̍ ŋ̄ yēm yɛ̄ 
chi̍e̍ēŋndo̍? A̍ tīīnda᷄ŋ na̍a̍ ŋ̄ nɔ̄ o̍ Chi̍i̍sū ni̍ŋ ndo̍. 

5Ō nɛ̄ɛ̍nɛ̍ ya᷅m yɛ̍ chi̍e̍ēŋndo̍? Wānā o̍ wāna̍ la̍a̍la̍ŋ māā Chi̍i̍sū cho̍ Po̍ Mɛ̄lɛ̄ka̍a̍ 
ni̍, ndu̍ ya᷅m chi̍e̍ēŋndo̍ ni̍. 

Sɔɔ̄ŋ̍ chɔm̍ māā Chii̍s̍ū cho̍ Po̍ Mɛl̄ɛk̄a̍a̍ ni ̍wo̍ŋ 
6Chi̍i̍sū Ki̍li̍tī ndu̍ kpe̍e̍kpe̍i̍ hi᷅ŋ ni̍, ndu̍yɛ̍ mbo̍ sɔ̄lā yīŋɔ̄ɔ̍ a̍ mɛ̄ŋnda̍ŋ, o̍ ko̍ŋ kɔ̍ɔ̍lī 
mi̍ kōo̍ma̍ ndūa̍ŋ mā tālā mbo̍ wū. Ō cho̍ yīŋɔ̄ɔ̍ ko̍ni̍ le̍ o̍ sɔ̍la̍ a̍ mɛ̄ŋnda̍ŋ te̍. Ō 
sɔ̄la̍ yīŋɔ̄ɔ̍ a̍ mɛ̄ŋnda̍ŋ, ndu̍yɛ̍ mi̍ kōo̍ma̍ ndūa̍ŋ mā tālā. 

7Nyi̍na̍ Mɛ̄lɛ̄ka̍a̍ pi̍la̍ bɛ̍ɛ̍, ō chō wāŋnda̍ chɔ̄mndo̍ a̍ sūɛ̍i̍ he̍ī o̍kɔ̄ɔ̄. Ndu̍yɛ̍, Nyi̍na̍ 
Mɛ̄lɛ̄ka̍a̍ di̍mī la̍cho̍o̍wā le̍. 

8Sɔ̄ɔ̍ŋ sa̍lā yāa̍ ŋ̍ chɔ᷅m na̍a̍ fūlā mākɔ̄ɔ̍ ni̍, māā Chi̍i̍sū cho̍ Po̍ Mɛ̄lɛ̄ka̍a̍ ni̍, Nyi̍na̍ 
Mɛ̄lɛ̄ka̍a̍, a̍ mɛ̄ŋnda̍ŋ, a̍ kōo̍ma̍ Chi̍i̍sūa̍a̍ŋ. Ndu̍yɛ̍, nyɛ̄ pīlɛ̍ kpe̍ sɔ̄ɔ̍ŋ sa̍lā yāa̍wo̍ŋ 
mu᷅ŋ ŋ̄ chō dīmīo̍o̍ ni̍. 

9Tē wāŋndā chīe̍e̍ya̍ ā chɔ᷄m na̍a̍ fūlā mākɔ̄ɔ̍ a̍ īsɔ̄ɔ̍ o̍ īsɔ̄ɔ̍ o̍kɔ̄ɔ̄ pɛ̍, ŋ̄ lāāla̍ŋ. Kɛ̍ 
ndu̍yɛ̍ fūlā mākɔ̄ɔ̄ Mɛ̄lɛ̄ka̍ chɔ᷄m ndo̍, ndu̍ bɛ̍ɛ̍ hi̍o̍ū ka̍ ka̍. Fūlā mākɔ̄ɔ̄ Mɛ̄lɛ̄ka̍ 
chɔ᷄m a̍ Po̍ ndɔ̄ɔ̍ o̍kɔ̄ɔ̄ wo̍, ndu̍ yɔ̍nūŋ ni̍ māā fūlā mākɔ̄ɔ̄ sɔ̄ɔ̍ŋ sa̍lā yāa̍wo̍ŋ ŋ̄ chō 
na̍a̍ chɔ̄mndo̍ wo̍ŋ ni̍. 

10Wānāa̍ la̍a̍la̍ŋ a̍ nyɛ̍ di̍mi̍ŋ a̍ Po̍ Mɛ̄lɛ̄ka̍a̍ o̍kɔ̄ɔ̄ wo̍ wa̍, ā sīnā o̍ kɔ̄ltā ndāla̍ŋ ni᷄ŋ 
wa̍la̍ŋ, māā sūɛ̍i̍ he̍ī chō tōnya̍. Kɛ̍ wānā o̍ wāna̍ la̍a̍la̍ŋ a̍ Mɛ̄lɛ̄ka̍ le̍, mɛ̄ɛ̍ ō sīīŋgu̍u̍ 
Mɛ̄lɛ̄ka̍ wāna̍ lāchōōwā, kāni̍ fu̍u̍le̍, le̍ mɛ̄ɛ̍ o̍ la̍a̍la̍ŋ a̍ fūlā mākɔ̄ɔ̄ Mɛ̄lɛ̄ka̍ chɔ᷄m a̍ 
Po̍ ndɔ̄ɔ̍ o̍kɔ̄ɔ̄ wo̍ le̍ yɛ̍. 

11Fūlā mākɔ̄ɔ̄ kōŋ ndu̍ cho̍ ho̍ō ni̍ māā, Mɛ̄lɛ̄ka̍ ke̍ na̍a̍ yōōmū kpe̍e̍kpe̍i̍yo̍ o̍ nɔ̍ 
la̍mɛ̍ɛ̍lu̍ le̍ wo̍. Ndu̍yɛ̍, o̍ Po̍ ndɔ̄ɔ̍ lo̍ sa̍na̍a̍ yōōmōo̍ ho̍ō chō chɔ̄nɔ᷄ŋndo̍ ni̍. 

12Wāna̍ wa̍ o̍ dīōm pīlɔ̍ɔ̍ ni᷄ŋ a̍ Po̍ Mɛ̄lɛ̄ka̍a̍ pɛ̍, mɛ̄ɛ̍ ō nɔ̄ yōōmū kpe̍e̍kpe̍i̍yo̍. Wāna̍ 
ve̍ o̍ dīōm pīlɔ̍ɔ̍ ni᷄ŋ a̍ Po̍ Mɛ̄lɛ̄ka̍a̍ le̍, mɛ̄ɛ̍ ō nɔ̍ yo̍o̍mū kpe̍e̍kpe̍i̍yo̍ le̍. 

Nya̍ tii̍n̍da̍ŋ Po̍ Mɛl̄ɛk̄a̍a̍ wa̍ lā nɔ ̄yōōmū kpe̍e̍kpe̍iy̍o̍ 
13Nya̍ dɔ̍ū tīīnda᷄ŋndo̍ o̍ Po̍ Mɛ̄lɛ̄ka̍a̍ ni᷄ŋ nda̍, nya̍ ya̍ I̍ cho̍ dīōmnda̍ŋ nda᷅ŋ 
pōōnyīāllo̍ ni̍, le̍ mī lā sīna̍ māā lā nɔ̄ yōōmū kpe̍e̍kpe̍i̍yo̍ o̍ nɔ̍ la̍mɛ̍ɛ̍lu̍ le̍ wo̍. 

14Kīīsa᷄ŋ cho̍ na̍a̍ le̍ hūnɔ̄ɔ̍ nāa̍ Mɛ̄lɛ̄ka̍ chūā le̍. Kāni̍ fu̍u̍le̍, ŋ̄ sīnā māā pɛ̄ŋgu̍ o̍ 
pɛ̄ŋgu̍ tē ŋ̄ nyūna̍ ndu̍ le̍ nyɛ̄ o̍ nyɛ̄ pɛ̍, ndu̍yɛ̍ mbō wa̍ o̍ hɛ̄na᷄ŋ ndɔ̄ɔ̍ ni᷄ŋ pɛ̍, nīla̍ŋ 
o̍ ya᷅ŋ na̍a̍ ni̍. 

15Mɛ̄ɛ̍ na̍a̍ ŋ̄ sīna̍ nu̍a̍ā māā, nyɛ̄ o̍ nyɛ̄ na̍a̍ ŋ̄ nyūna̍ ndu̍ pɛ̍, nīla̍ŋ o̍ ya᷅ŋ na̍a̍ ni̍ yɛ̍, 
mɛ̄ɛ̍ ŋ̄ sīnā māā nyɛ̄ na̍a̍ ŋ̄ nyūnā ndu̍ wo̍ ŋ̄ chīi̍ ndu̍ sɔ̄lā. 

16Wānā o̍ wānā, tē ā chē mī chāa̍ŋ nūm wa̍nā la̍a̍la᷄ŋndo̍ ō tōsa̍ yɔ̄ŋ wɔ̄ɔ̍ŋndo̍ pɛ̍, 
mbō ve̍ yɔ᷅ŋ wɔ̄ɔ̍ŋ mɛ̍ɛ̍lu̍ o̍ pīɔ̍m te̍, mɛ̄ɛ̍ pi̍ɛ̍i̍ Mɛ̍lɛ̄ka̍ le̍ ndu̍, ko̍ŋ to̍sā mbō sɔ̄la̍ 
yōōmōo̍. Yɔ̄ŋ wɔ̄ɔ̍ŋ mɛ̍ɛ̍lū o̍ pīɔ̍mndo̍ wo̍ chō. Ō cho̍ yɔ᷅ŋ wɔ̄ɔ̍ŋ wāā le̍nde̍ le̍ ya̍ I̍ 
cho̍ dīmī māā lā pīɛ̄ī le̍ ndu̍ le̍. 

17Dɛ̍nɛ̍ o̍ dɛ̍nɛ̍ wāŋndo̍ tōsa̍ pɛ̍ mbō sēndu̍ le̍, mɛ̄ɛ̍ yɔ̄ŋ wɔ̄ɔ̍ŋndo̍ o̍ to̍sa̍ ni̍. Kɛ̍ 
ndu̍yɛ̍, yɔ̄ŋ wɔ̄ɔ̍ŋ mɛ̍ɛ̍lu̍ o̍ pīɔ̍m te̍ wo̍ chō. 

18Ŋ̄ sīnā māā wānā o̍ wāna̍ cho̍ chu̍a̍ Mɛ̄lɛ̄ka̍, ō hi̍ū la̍chi̍ a̍ yɔ̄ŋ wɔ̄ɔ̍ŋndo̍ tōsāa̍ le̍. 
Kāni̍ fo̍ndōle̍, Po̍ Mɛ̄lɛ̄ka̍a̍ chō ndu̍ māndāa̍, ndu̍yɛ̍ Māsa̍ Nyi̍nāā Wɔ̄ɔ̍ŋnda̍ nɔ̍lā 
ndu̍ nyɛ̄ o̍ nyɛ̄ yɔ̄ŋ te̍. 

19Chi̍e̍ēŋndo̍ ho̍ō kpe̍de̍ ō chō Māsa̍ Nyi̍nāā Wɔ̄ɔ̍ŋnda̍ o̍ bā bɛ̄ŋgu̍. Kɛ̍ o̍ ko̍ŋ ni̍ŋ 
fa̍ū, ŋ̄ sīnā māā na̍a̍ na̍a̍, chūāūwāa̍ Mɛ̄lɛ̄ka̍a̍ na̍a̍ ŋ̄ chō ni̍. 

20Ŋ̄ sīnā māā Po̍ Mɛ̄lɛ̄ka̍a̍ hīŋ mbo̍ kē na̍a̍ sīnā pɛ̄ŋgo̍o̍, le̍ mī ŋ̄ sīna̍ Mɛ̄lɛ̄ka̍ 
kpe̍e̍kpe̍i̍yo̍. Ndu̍yɛ̍, ŋ̄ chō o̍ dīōm pīlɔ̍ɔ̍ ni᷄ŋ a̍ Mɛ̄lɛ̄ka̍ kpe̍e̍kpe̍i̍yo̍, kāni̍ fu̍u̍le̍, ŋ̄ 
chō o̍ dīōm pīlɔ̍ɔ̍ ni᷄ŋ a̍ Po̍ ndɔ̄ɔ̍ Chi̍i̍sū Ki̍li̍tī. Ndu̍ cho̍ Mɛ̄lɛ̄ka̍ kpe̍e̍kpe̍i̍yo̍ ni̍, 
ndu̍yɛ̍ ndu̍ cho̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍ ni̍. 

21Chūāūwāā nīāā ka̍a̍lāa̍, lā mānda̍ nya̍ pi̍la̍. Lā wo̍ū bā o̍ nyɛ̄ o̍ nyɛ̄ sōōlūū ni᷄ŋ 
te̍, ō fūla̍ o̍ Mɛ̄lɛ̄ka̍ kpe̍e̍kpe̍i̍yo̍ kɔ̄ɔ̄lī. 

Chɔ᷄ŋ Di̍i̍ŋ Ndɔ̄ɔ̍ 

Chɔ᷄ŋ Di̍i̍ŋ Ndɔ̄ɔ̍ 1 

1Ya̍ cho̍ ho̍ō māā lāŋu̍nɔ̄ ka̍lā o̍ ku̍ndā wānāā lāāla᷄ŋnda̍ chōo̍ wo̍, ya̍ cho̍ yāu̍wo̍ 
ho̍ō pōōnyīa̍a̍ ni̍. I̍ cho̍ ndu̍ pōōnyīa̍a̍ nāa̍ nūm wānā la̍nɔ̍ Mɛ̄lɛ̄ka̍ hɛ̄li̍ ho̍ō wo̍ 
chūā, nya̍ chūāūwāā nūmnda̍, nya̍ ya̍ I̍ ka̍a̍la̍ a̍ kɔ̄l nūu̍ kpo̍u̍ wa̍. Kɛ̍ ndu̍yɛ̍, ō cho̍ 
ko̍ ya̍ le̍ ka̍a̍la̍ nya̍ le̍. Wānāa̍ si̍nā to᷅nya̍ cho̍ a̍ Mɛ̄lɛ̄ka̍ o̍kɔ̄ɔ̄ wa̍ bɛ̍ɛ̍, ā kāāla̍ nya̍. 

2Kāni̍ fo̍ndōle̍, tōnya̍a̍ ho̍ō chō o̍ kɔ̄ltā nāāla̍ŋ ni᷄ŋ, ndu̍yɛ̍ ō chō wā lo̍ŋ le̍ fɛ̍ɛ̍ŋ a̍ 
fɛ̍ɛ̍ŋ. 

3I̍ cho̍ Mɛ̄lɛ̄ka̍ Fi̍nyā nāa̍ pīɛ̄īyo̍, a̍ po̍ ndɔ̄ɔ̍ Chi̍i̍sū Ki̍li̍tī, māā mɛ̄ɛ̍ na̍a̍ ŋ̄ chō tōnya̍a̍ 
ho̍ō tōlɔ̄ɔ̍ kɔ̄ɔ̄lī, ndu̍yɛ̍ mi̍ ŋ̄ wā kāāli̍āŋndo̍ vēllāa̍ vēllē yɛ̍, māā ā yīya̍ŋ na̍a̍ chōo̍ 
mā tūīīnu̍ŋ na̍a̍ īnyīɛ̍ɛ̍, ndu̍yɛ̍ mā ke̍ na̍a̍ kɔ̄l nyūlōo̍ lēni᷄ŋ fɔ̍. 

Sīlāa̍ a̍ kāālia̍̄ŋndo̍ o̍kɔɔ̄ ̄
4Mɛ̄ɛ̍ ya̍ I̍ tu̍e̍ī māā chūāā nūmnda̍ ā pūm, ā chō o̍ nɛ̄i̍ tōnya̍a̍ chōo̍ mɛ̄ɛ̍ Fi̍nyā nāa̍ 
chōo̍ cho̍o̍ o̍ di̍mu̍l na̍a̍ yɛ̍, mi̍ na᷅ŋ kɔ̄l ta̍u̍ ta̍u̍. 

5O̍ he̍ī ni᷄ŋ wɛ̄ɛ̄ŋndo̍, I̍ cho̍ nu̍m nyɔ̄ɔ̄lōo̍ yāndi̍i̍ lā kāāli̍āŋ ve̍llāa̍ vēllē. Ō cho̍ sa̍wā 
sɛ̍nɛ̄ī le̍ ya̍ I̍ cho̍ nya̍ ho̍ō pōōnyīāl te̍. Sāwāa̍ ho̍ō chō na̍a̍ ni᷅ŋ pāāndū ō kēna᷄ŋ, 
chɔ̍ŋ a̍ bōōndi̍i̍ na̍a̍ ŋ̄ sīmnu᷄ŋ wa̍nāā lāāla᷄ŋ o̍ Chi̍i̍sū ni᷄ŋ nde̍. 

6Kāālā ya̍ I̍ cho̍ sūɛ̍i̍ a̍ ndu̍ o̍kɔ̄ɔ̄ wo̍, ndu̍ cho̍ ho̍ō ni̍ māā ŋ̄ chūānu᷅ŋ sāwāla̍ 
Mɛ̄lɛ̄ka̍la̍ŋ. Sāwa̍ nya̍ tūēī ko̍ŋ pa̍a̍ndū bōōndi̍i̍ nya̍ sīmnu᷄ŋ wa̍nāā lāāla᷄ŋ o̍ 
Chi̍i̍sū ni̍ŋ nde̍, ndu̍ cho̍ ho̍ō ni̍ āā, “Nya̍ kpo̍u̍, lā nɔ̍ ka̍a̍lāa̍ le̍ chāāŋāā nyāā 
wa᷅ŋndā chīe̍e̍ya̍ lɔ̍ɔ̍ lɔ̍ɔ̍.” 

7Wānāa̍ hu̍ī wa᷅ŋnda̍ wa̍ ā chō ā tīūwāā o̍ chi̍e̍ēŋndo̍ chōo̍. Wāŋnda̍ ha̍ā ā lāāla̍ŋ 
māā, mi̍ Chi̍i̍sū Ki̍li̍tī hu᷅ŋ chi̍e̍ēŋ na̍nu᷄ŋ o̍ ŋ̄wāna̍ chi̍e̍ēya̍ le̍. Wānā o̍ wāna̍ cho̍ 
wānā wa̍ā le̍nde̍, wāna̍ hu̍ī wa᷅ŋnda̍ wo̍ o̍ cho̍ ni̍, ndu̍yɛ̍ ya̍a̍mɔ̍ɔ̍ Ki̍li̍tīo̍o̍ o̍ cho̍ ni̍. 

8Le̍la̍ŋ lā mānda̍ŋ, yɔ̍ŋi̍ wa̍li̍ o̍ wa̍li̍ nya̍ tōsa̍ ō kɔ̄nu̍ŋ fo̍ndō fu̍u̍. Lā tōsa̍ mī fāndā 
Mɛ̄lɛ̄ka̍ bɛ̄ɛ̄ndi̍a̍a̍ le̍ nya̍ wo̍, mbō hu᷄ŋ ke᷅ nya̍ ndu̍ kpo̍u̍. 

9Nyɛ̄ Ki̍li̍tī pɛ̍ɛ̍ku̍ na̍a̍ wo̍, wānā o̍ wāna̍ lo̍ o̍ pɛ̄ɛ̄kū kōŋ chōo̍ le̍, ndu̍yɛ̍ o̍ ko̍ŋ kɔ̍ɔ̍lī, 
mbō hāndu̍ pɛ̄ɛ̄kū ndɔ̄ che᷅le̍ŋ lēchōo̍ pɛ̍, mɛ̄ɛ̍ wānā wa̍ā nu̍a̍ā ō cho̍ o̍ dīōm pīlɛ̍ 
ni᷄ŋ a̍ Mɛ̄lɛ̄ka̍ le̍. Kɛ̍ wānā o̍ wāna̍ lo̍ o̍ pɛ̄ɛ̄ku̍ Ki̍li̍tīo̍o̍ chōo̍ pɛ̍, mɛ̄ɛ̍ nda̍ Mɛ̄lɛ̄ka̍ 
Fi̍nyāa̍ a̍ Po̍ ndɔ̄ɔ̍ ā chō dīōm pīlɛ̍. 

10Wānā o̍ wāna̍ ko̍ma̍l nya̍ pɛ̍ mbō si᷄m o̍ pɛ̄ɛ̄kōo̍ ho̍ō chōo̍ le̍, lā yi̍yā ndu̍ o̍ lā 
nya̍ lo̍ chi̍ɛ̍ī ni̍ŋ te̍. Lā yi᷅l ndu̍ bɛ̍ɛ̍ a̍ bā le̍. 

11Wānā o̍ wāna̍ yi̍l ndu̍ pɛ̍, mɛ̄ɛ̍ nya̍ ndu̍ cho̍ o̍ yɔ̄ŋ wɔ̄ɔ̍ŋ kōŋ ni᷄ŋ ni̍. 

Dīōmndā Mɛɛ̄l̄āāla̍ŋ 

12I̍ nɔ̍ sɔ̄ɔ̍ŋ ta̍u̍ le̍ nya̍ dīmūl, kɛ̍ ndu̍yɛ̍ I̍ hɛ̍na̍ŋ mī dɔ̍ū mu̍ŋ mu̍ŋ o̍ yāu̍ ni̍ŋ te̍. 
Kāni̍ fo̍ndōle̍, I̍ nɔ̍ o̍ kɔ̄l le̍ kɔ̄la̍ŋ nya̍ yīlɔ̄ɔ̍, mī I̍ su̍u̍ki̍āŋ a̍ nya̍ a̍ mu̍ŋ o̍kɔ̄ɔ̄. O̍ ko̍ŋ, 
na̍a̍ nya̍ā mī ŋ̄ na᷄ŋ kɔ̄l ta̍u̍ ta̍u̍. 

13Pɔ̄mbɔ̄ nu᷄m Mɛ̄lɛ̄ka̍ hɛ̄li̍ wo̍, chūāā ndūa̍a̍ yi᷄l nu̍m. 

Chɔ᷄ŋ Ŋga̍a̍ Ndɔ̄ɔ̍ 

Chɔ᷄ŋ Ŋga̍a̍ Ndɔ̄ɔ̍ 1 

1Ya̍ cho̍ ho̍ō māā lāŋu̍nɔ̄ ka̍lāa̍ o̍ ku̍ndā wānāā lāāla᷄ŋnda̍ chōo̍ wo̍, ya̍ cho̍ yāu̍wo̍ 
ho̍ō pōōnyīa̍a̍ ni̍. I̍ cho̍ ndu̍ yɔ̄ŋndo̍ nāa̍ nūm chāa̍ŋ nī ka̍a̍lāa̍ Ka̍yɔ̄ɔ̄ chu̍a̍, nūm 
ya̍ I̍ ka̍a̍la̍ a̍ kɔ̄l nūu̍ kpo̍u̍ wo̍. 

2Chāa̍ŋ nī ka̍a̍lāa̍, I̍ cho̍ Mɛ̄lɛ̄ka̍ pīɛ̄īyo̍ māā wa̍ kɛ̍ndi̍a̍a̍, ndu̍yɛ̍ mī nyɛ̄ o̍ nyɛ̄ hīōū 
lāchī a̍ wāa̍ ō kɛ̄ndɛ̄, mɛ̄ɛ̍ ŋ̄ chō kɛ̍ndi̍a̍a̍ o̍ nyi̍nā nūmndo̍ ni᷄ŋ yɛ̍. 

3Mɛ̄ɛ̍ chāāŋāā nāa̍ ā ti᷄ŋ ā hīŋ ma̍ hu᷄ŋ dɔ̍u̍nu᷄ŋ ko̍na̍ mi̍ na᷅ŋ kɔ̄l ta̍u̍. Kāni̍ fo̍ndōle̍, 
ma̍ dūāūnu᷄ŋ ko̍na̍ a̍ mɛ̄ɛ̍ ŋ̄ chō hīōūwɔ̄ɔ̍ lāchī a̍ kɔ̄la̍ŋ o̍ tōnya̍ cho̍ a̍ Mɛ̄lɛ̄ka̍ o̍kɔ̄ɔ̄ 
wo̍ chōo̍ a̍ kɔ̄l kpo̍u̍ yɛ̍. Ndu̍yɛ̍, māā lēkɛ̍ndɛ̍ī ā chō kɔ̄la̍ŋ o̍ tōnya̍a̍ chōo̍. 

4Tē I̍ tu̍e̍ī pɛ̍ māā, chūāūwāā nīa̍a̍ o̍ Ki̍li̍tī ni̍ŋ a̍ cho̍ kɔ̄la̍ŋ o̍ tōnya̍ cho̍ a̍ Mɛ̄lɛ̄ka̍ 
o̍kɔ̄ɔ̄ wo̍ chōo̍, ko̍ŋ nɛ̍ŋī ya̍ kɔ̄l mbō hīōū nyɛ̄ o̍ nyɛ̄. 

Chāndɔɔ̄l̄ā nda̍ chāndu̍ Ka̍yɔɔ̄ ̄la̍ŋ 
5Chāa̍ŋ nī ka̍a̍lāa̍, nyɛ̄ o̍ nyɛ̄ ŋ̄ chō chāāŋāā nāā wa̍nāā lāāla᷄ŋnda̍ tōsāllo̍, ō chō ō 
kɛ̄ndɛ̄ ta̍u̍, tāāma̍ nyɛ̄ ŋ̄ tōsa̍ le̍ ā nya̍ sīna᷅ŋ ndɔ̍ bɛ̍ɛ̍ le̍ pi᷅lɛ̍ le̍ wa̍. 

6Ā hu᷄ŋ do̍o̍nu᷄ŋ ku̍ndā wānāā lāāla᷄ŋnda̍ ko̍na̍, a̍ mɛ̄ɛ̍ ŋ̄ chɔ᷄m nda̍ kāālāa̍ ma̍ bīī 
nda̍ bīyɔ̄ɔ̄ kɛ̄ndɔ̄ɔ̍ yɛ̄. Tē ā wa̍ kɔ̄la̍ŋ pɛ̍, cho̍ŋgu̍ŋ nda̍ nyɛ̄ kɛ̄ndɛ̍ī mɛ̄ɛ̍ Mɛ̄lɛ̄ka̍ hīnī 
kɔ̍l lɛ̍. 

7Kāni̍ fo̍ndōle̍, ā ma᷄l ma̍ wā kɔ̄la̍ŋ o̍ wa̍li̍ Ki̍li̍tīo̍o̍ ni᷄ŋ. Ndu̍yɛ̍, wānā o̍ wāna̍ cho̍ 
wa̍nā lāāla᷄ŋ te̍, ā bi̍ī ma̍lā nda̍ o̍ bā le̍, mɛ̄ɛ̍ wānāā lāāla᷄ŋnda̍. 

8Le̍la̍ŋ, na̍a̍ ŋ̍ cho̍ wānāā lāāla᷄ŋnda̍ wa̍, ŋ̄ nɔ̄ mī ŋ̄ māla̍ wānāā wāā nu̍a̍ā. Tē ŋ̄ 
tōsa̍ he̍ī pɛ̍, mɛ̄ɛ̍ na̍a̍ nda̍ā ŋ̄ chō māchūāā wa̍llo̍ lātūlu̍ le̍ tōnya̍ cho̍ a̍ Mɛ̄lɛ̄ka̍ 
o̍kɔ̄ɔ̄ wo̍, hīvīo̍o̍ lāchī. 

Sīlāa̍ le̍ mānda᷄ŋndo̍ a̍ Dīōtɛl̄u̍ɛf̍ɛs̍ī o̍kɔɔ̄ ̄
9Mi̍ po̍o̍nyīāā yāu̍wo̍ nāa̍ ku̍ndā wānāā lāāla᷄ŋnda̍ chūā lo̍ŋ, kɛ̍ Dīōtɛ̄lu̍ɛ̍fɛ̍sī ndu̍ 
ndu̍, ō ye᷅ŋ nyɛ᷅ ya̍ I̍ di̍mī wo̍ lānī le̍. Kāni̍ fo̍ndōle̍, ō hɛ̄na̍ŋ mbō sīīŋgu̍u̍ ndu̍ pi̍la̍ 
wānā bɛ̍ndū wānāā lāāla᷄ŋnda̍ chōo̍ lo̍ŋ kpe̍de̍. 

10Le̍la̍ŋ, tē I̍ hi᷅ŋ pɛ̍, I̍ cho̍ hūnɔ̄ɔ̄ nya̍ chɔ̄m a̍ kēlā o̍ kēlā o̍ cho̍, kɔ̍ bi̍ī a̍ nyɛ̄ o̍ nyɛ̄ 
wɔ̄ɔ̍ŋ o̍ cho̍ bālɔ̄ɔ̄ dīmīo̍o̍ a̍ na̍a̍ o̍kɔ̄ɔ̄. Kɛ̍, ō mɛ̄ɛ̄lu̍ bɛ̍ɛ̍ o̍ ko̍ŋ te̍. Chāāŋāā nāā 
wa̍nāā lāāla᷄ŋa̍a̍ ku̍ā le̍ ku̍ndā wānāā lāāla᷄ŋnda̍ yīlɔ̄ɔ̍ wa̍ bɛ̍ɛ̍, ō chɛ᷅l nda̍ le̍. Wānāa̍ 
hɛ̍nāŋ vɛ̍lɛ̄ le̍ nda̍ chɛ̄lɔ̄ɔ̍ wa̍, mbō sōōlūū nda̍ o̍ ku̍ndā wānāā lāāla᷄ŋnda̍ chōo̍. 

11Chāa̍ŋ nūu̍, chu̍ā ka̍ā wɔ̄ɔ̍ŋ wāŋndo̍ ndu̍ wa᷅ to̍sāa̍ wo̍ le̍. Chu̍a̍ ka̍ā kɛ̄ndɛ̄ 
wāŋndo̍ wā to̍sāa̍ wo̍, kāni̍ fu̍u̍le̍, wānā o̍ wāna̍ to̍sa̍ sūɛ̍i̍ kɛ̍ndɛ̄i̍ pɛ̍, mɛ̄ɛ̍ chu̍a̍ 
Mɛ̄lɛ̄ka̍a̍ o̍ cho̍ ni̍. Kɛ̍ wānā o̍ wāna̍ to̍sa̍ sūɛ̍i̍ wɔ̍ɔ̍ŋnde̍ pɛ̍, mɛ̄ɛ̍ ō si̍nā Mɛ̍lɛ̄ka̍ le̍. 

12Wāŋnda̍ kpo̍u̍, ā chō dīmīo̍o̍ a̍ mɛ̄ɛ̍ Dɛ̄mi̍tu̍lu̍i̍sī cho̍ wānā kɛ̍ndɛ̄ yɛ̍. Ka̍ā tōnya̍ 
o̍ cho̍ lēni᷄ŋ ndo̍ bɛ̍ɛ̍, ō chɔ̄m māā ō chō wānā kɛ̍ndɛ̄. Na̍a̍ bɛ̍ɛ̍, ŋ̄ chɔ̄m māā ō chō 
wānā kɛ̍ndɛ̄, ndu̍yɛ̍ ā sīnā māā tōnya̍a̍ ya̍ I̍ di̍mūl nu̍m ni̍. 

Yīlɔɔ̄ ̄mɛɛ̄l̄āa̍ 
13I̍ nɔ̍ sɔ̄ɔ̍ŋ ta̍u̍ le̍ nu̍m dīmūl, kɛ̍ ndu̍yɛ̍ I̍ hɛ̍na̍ŋ mī dɔ̍ū mu̍ŋ mu̍ŋ o̍ yāu̍ ni̍ŋ te̍. 

14I̍ nɔ̍ o̍ kɔ̄l le̍ mī ŋ̄ chīīki̍āŋ su̍ŋ na̍a̍ nūm, mī ŋ̄ sūūki̍āŋ na̍a̍ nūm a̍ mu̍ŋ o̍kɔ̄ɔ̄. 

15Mbɔ̄ Mɛ̄lɛ̄ka̍ ke̍ nu̍m kɔ̄l nyūlōo̍ fɔ̍. Chāāŋāā nāa̍ na̍nu᷄ŋ, a̍ yi̍l nu̍m lāpi̍. Yi̍l la̍ 
chāāŋāā nīa̍a̍ cho̍ lo̍ŋ nda̍ kpo̍u̍ la̍pi̍. 

Chu̍dī 

Chu̍dī 1 

1Ya̍ bu̍ɛ̍i̍ Chi̍i̍sū Ki̍li̍tīo̍o̍ Chu̍dī, pɔ̄mbɔ̄ɔ̍ Chēmi̍si̍, ya̍ cho̍ yāu̍wo̍ ho̍ō pōōnyīa̍a̍ ni̍. 
I̍ cho̍ ndu̍ pōōnyīa̍a̍ nāa̍ nya̍ wānāā Mɛ̄lɛ̄ka̍ vēēlu̍ le̍ wāa̍ wānāā ndɔ̄ wa̍ chūā. 
Nya̍ yɔ̍nūŋ ni̍ māā, nya̍ Mɛ̄lɛ̄ka̍ Fi̍nyā nāa̍ ō kāāla̍, ndu̍yɛ̍ mi̍ Chi̍i̍sū Ki̍li̍tī wa᷅ nya̍ 
māndāa̍ wa̍. 

2I̍ cho̍ pīɛ̄īle̍ŋ māā Mɛ̄lɛ̄ka̍ tūīīnu̍ŋ nya̍ īnyīɛ̍ɛ̍ ta̍u̍, mbō ke̍ nya̍ kɔ̄l nyūlōo̍ fɔ̍, 
ndu̍yɛ̍ mbō chɔ᷄m nya̍ kāālā ndɔ̄ɔ̍ ta̍u̍. 

Sīlāa̍ a̍ wānāā pɛɛ̄k̄ū lāchōōwāa̍ o̍kɔɔ̄ ̄
3Chāāŋāā nīāā ka̍a̍lāa̍, ya̍ i̍i̍ nɔ̍ o̍ kɔ̄l le̍ nya̍ yāu̍wo̍ pōōnyīāllo̍ a̍ pīŋī Mɛ̄lɛ̄ka̍ pīŋi̍ 
ho̍ō na̍a̍ na̍a̍ nya̍ā wo̍ o̍kɔ̄ɔ̄. Kɛ̍ ndu̍yɛ̍, I̍ sa̍a̍lu̍ŋ māā ō bɛ̄nda̍ mī I̍ po̍o̍nyi̍a̍l nya̍, 
ndu̍yɛ̍ mī I̍ nyɔ̍ɔ̍lu̍ nya̍ le̍ mī lā chɛ᷄ŋ mī lā si᷄m kpe̍e̍kpe̍i̍, mī lā mānda̍ sūɛ̍i̍ 
Mɛ̄lɛ̄kɛ̍i̍. Ndi̍ yɔ̍nūŋ ni̍ māā, sūɛ̍i̍ Mɛ̄lɛ̄ka̍ chīi̍ he̍ī wānāā ndūa̍a̍ yɔ̄ŋgū le̍ fɛ̍ɛ̍ŋ a̍ 
fɛ̍ɛ̍ŋ nde̍. 

4Le̍ sa̍bū ya̍ I̍ cho̍ he̍ī dīmīo̍o̍ wo̍ cho̍ ni̍, māā wānāā pūm a̍ si̍mu̍l Mɛ̄lɛ̄ka̍ wa̍, ā 
bīī ma̍ lūɛ̄ī nya̍ tɛ̄ɛ̄ŋ sɔ̍ɔ̍ sɔ̍ɔ̍. Ā bīī ma̍ mūlī yōōŋgu̍ cho̍ ho̍ō a̍ Mɛ̄lɛ̄ka̍ o̍kɔ̄ɔ̄ wo̍ 
bāla̍ŋ a̍ mākɔ̄ɔ̄, le̍ nda̍ di̍o̍o̍ kīo̍o̍ le̍ mā hīōū lāchī a̍ ka̍ālā ndāla̍ wɔ̍ɔ̍ŋnda̍ŋ tōsāa̍. 
Ndu̍yɛ̍, dīo̍m di̍mi̍ŋ māā Chi̍i̍sū Ki̍li̍tī ndu̍ pīlɛ̍ kpe̍ cho̍ wānā na̍a̍ bānāa̍ ni̍, ndu̍yɛ̍ 
mbo̍ wā Māsānɔ̄ɔ̍ Mɛ̄lɛ̄ka̍ nāa̍ wo̍, ā bīī ma̍ sɛ̄ɛ̄ŋgīāā ndu̍ pɛ̍ɛ̍ pɛ̍ɛ̍. Kɛ̍ ndu̍yɛ̍, sīndɛ̄ 
pa̍ dīo̍m Mɛ̄lɛ̄ka̍a̍ dīmi̍ a̍ mɛ̄ɛ̍ wānāā wāā nu̍a̍ā, a̍ si̍mu̍l Mɛ̄lɛ̄ka̍ wa̍, ā sɔ̄lā ni̍ŋ nyɛ̍ 
pālāa̍ yɛ̍ ni̍. 

5Nya̍ kpe̍de̍ lā sīnā ni᷅ŋ a̍ nyɛ̍ yɔ̍nu̍ŋ si̍ndɛ̄ wāŋnda̍ I̍sɔ̄lūɛ̄ī yo̍. Kɛ̍ ndu̍yɛ̍ I̍ cho̍ nya̍ 
chɔ̄ɔ̄lū yīyāla᷄ŋ a̍ ndi̍ o̍kɔ̄ɔ̄, mɛ̄ɛ̍ Māsānɔ̄ɔ̍ Mɛ̄lɛ̄ka̍ sōli̍ nda̍ o̍ chɛ̄le̍ŋ ni᷄ŋ o̍ lɛ̄ŋndē 
I̍chi̍pīle̍ŋ ni᷄ŋ yɛ̍. Kɛ̍ o̍ ko̍ŋ kɔ̍ɔ̍lī, wānāa̍ la̍a̍la̍ŋ a̍ ndu̍ le̍ wa̍, mbo̍ dīū nda̍. 

6Lā lōōnu̍ŋ ndɔ̍ vɛ̍lɛ̄ a̍ nyɛ̍ yɔ̍nu̍ŋ a̍ Ki̍i̍la̍a̍ Mɛ̄lɛ̄ka̍a̍ ā pūm o̍kɔ̄ɔ̄ wo̍. Ki̍i̍la̍a̍ Mɛ̄lɛ̄ka̍a̍ 
ā pūm, nāa̍ si̍māā Mɛ̄lɛ̄ka̍ ke̍ nda̍ wa̍ ā hīni̍ kɔ̍l a̍ ka̍ŋ te̍. Ma̍ māl fo̍ndāŋ nda̍ wa̍ 
wo̍. Le̍ he̍ī, mi̍ Mɛ̄lɛ̄ka̍ dūāū nda̍ o̍ yɔ̄lɔ᷄ŋ le̍ fɛ̍ɛ̍ŋ a̍ fɛ̍ɛ̍ŋ. O̍ ko̍ŋ kɔ̍ɔ̍lī, mbo̍ dūāū nda̍ 
o̍ so̍o̍ŋ nyūmmā kpīŋgbi̍ bɛ̍ndōo̍ ni᷄ŋ, le̍ mbō lo̍ o̍ ko̍ŋ ha̍a̍a̍, mī pāa̍le̍ bɛ̍ndūlē o̍ 
ki̍lūl ni̍ŋ nda̍ ya᷅mɛ̍i̍ le̍ŋ lē fūūlu̍u̍. 

7Lā lōōnu̍ŋ ndɔ̍ vɛ̍lɛ̄ a̍ So̍dɔ̄m a̍ Kōmo̍o̍lūā, a̍ chi̍o̍o̍ŋ ŋ̄ pīlɔ᷅ŋ ŋ̍ ba̍lu̍ mu̍ŋ ndo̍ŋ 
o̍kɔ̄ɔ̄. Nda̍ bɛ̍ɛ̍, ma̍ tōsā mɛ̄ɛ̍ ki̍i̍la̍a̍ Mɛ̄lɛ̄ka̍a̍ ha̍ā ā tōsa̍ yɛ̍. Ma̍ wōū bāa̍ o̍ nīīlū 
sūūndɛ̍i̍yo̍ ni᷄ŋ, a̍ ka̍ālā sūūndɛ̍i̍la̍ wɔ̍ɔ̍ŋ wɔ̄ɔ̍ŋ ndā chēle̍ŋ. Chi̍e̍e̍ŋ mu̍ŋ ki̍nɛ̍i̍, a̍ 
wānāā kāŋ, mi̍ Mɛ̄lɛ̄ka̍ tɛ̄ɛ̄mbūū nda̍ o̍ yīŋndē fɛ̍ɛ̍ŋ a̍ fɛ̍ɛ̍ŋnde̍ŋ ni᷄ŋ, le̍ wāa̍ māā 
sīlā le̍ wānā o̍ wānā. 

8Le̍nde̍ ko̍ni̍, wānāa̍ si̍mu̍l ha̍ā Mɛ̄lɛ̄ka̍ wa̍, yi̍lāŋndā ndāla̍ nda̍ chā la̍ŋ, la̍ŋ la̍ ke᷅ 
nda̍ di̍o̍o̍ le̍ hīōūwɔ̄ɔ̍ lāchī a̍ nīīlū ndā su̍u̍ndɛ̍i̍ wɔ̍ɔ̍ŋndo̍ ni̍. O̍ ko̍ŋ, ā bīī ma̍ tōsāl 
dīāllūŋ nda᷄ŋ nda̍ pi̍la̍ŋ dɛ̍nɛ̍ wɔ̍ɔ̍ŋndo̍. Ndu̍yɛ̍ o̍ ko̍ŋ kɔ̍ɔ̍lī, ma̍ kɛ̄ɛ̄ le̍ lūɛ̄īyɔ̄ɔ̍ 
Mɛ̄lɛ̄ka̍ o̍ bā bɛ̄ŋgu̍. Ma̍ yīōū ki̍i̍la̍a̍ Mɛ̄lɛ̄ka̍ā kɛ̄ndīa̍a̍. 

9Ma̍i̍kɛ̄l o̍ cho̍ ki̍i̍la̍a̍ Mɛ̄lɛ̄ka̍a̍ bōlle̍ŋ ndo̍ kpe̍e̍kpe̍i̍, ō tōsa̍ le̍nde̍ le̍. Bōōndi̍i̍ 
sɛ̄ɛ̄ŋgi̍āŋndo̍ lūɛ̄ī bɛ̍ɛ̍ Māsa̍ Nyi̍nāā Wɔ̄ɔ̍ŋnda̍ tɛ̄ɛ̄ŋ nda̍ Ma̍i̍kɛ̄l o̍ dīāllu᷄ŋ Mūu̍sē 
wo̍ŋ chōo̍ le̍ wāna̍ ku̍ā a̍ mu̍ŋ ndo̍, Ma̍i̍kɛ̄l so̍li̍ di̍ōm yēīyāā mbō ke̍ ndu̍ le̍. 
Dīmīo̍o̍ ko̍ni̍ Ma̍i̍kɛ̄l di̍mi̍ ni̍ āā, “Nu̍a̍ā Māsānɔ̄ɔ̍ Mɛ̄lɛ̄ka̍ tūsī nu̍m nyɛ̄ pālāa̍ chōo̍ 
fɔ̍.” 

10Kɛ̍, wāŋnda̍ ha̍ā nda̍ nda̍, nyɛ̄ nda̍ si̍nā pɛ̍ŋgu̍ le̍ wo̍, a̍ ndu̍ nda̍ su̍a̍ā di̍ōmndā 
wɔ̄ɔ̍ŋnda̍ŋ ni̍. Sɔ̄ɔ̍ŋ nda̍ sīnā yɛ̍ pɛ̄ŋgu̍ wo̍ŋ, sīnā vīsīāā yōndūa̍a̍ sīnā su̍ɛ̍i̍ yo̍ ko̍ni̍ 
nda̍ sīnā mu̍ŋ ni̍. Mɛ̄ɛ̍ ŋ̍ hu᷅ŋ nda̍ o̍ lēbōl lɛ̍ ko̍ni̍ nda̍ tōsā ni̍. Ndu̍yɛ̍ sɔ̄ɔ̍ŋ nda̍ sīnā 
yɛ̍ mu̍ŋ le̍ tōsāa̍ wo̍ŋ, mu̍ŋ ko̍ni̍ ŋ̍ tɛ̍ɛ̍mbūū nda̍ ni̍. 

11Nyɛ̄ pa̍lāā bɛ̄ndōo̍ chō le̍ nda̍. Ā tōl ka̍a̍ Ke᷅ŋndo̍ kɔ̄ɔ̄lī. Mɛ̄ɛ̍ Be̍la᷅m to̍sa̍ 
pūɛ̍ɛ̍ŋnda̍ŋ mbo̍ yɔ̄ŋgu᷄ŋ ndu̍ pi̍la̍ le̍ hɔ̄ltē īka̍ni̍le̍ŋ yɛ̍, le̍nde̍ nda̍ bɛ̍ɛ̍ nda̍ yɔ̄ŋgu̍ŋ 
nda̍ pi̍la̍ le̍ hɔ̄ltē īka̍ni̍le̍ŋ ni̍. Ā tōsa̍ nīlā kālu̍la̍ŋ mɛ̄ɛ̍ Ko̍lūāā, o̍ to̍sa̍ nīlā kālu̍la̍ŋ 
yɛ̍. Ndu̍yɛ̍ mɛ̄ɛ̍ Mɛ̄lɛ̄ka̍ dīī Ko̍lūāā yɛ̍, le̍nde̍ Mɛ̄lɛ̄ka̍ chō wāŋnda̍ ha̍ā dīū ni̍. 

12Tē lā chūūŋgi̍āŋ le̍ nyɛ̄ dīāā dīōm pīlɔ̍ɔ̍ dīo̍o̍ pɛ̍, wāŋnda̍ ha̍ā nyɛ̄ dīa̍a̍ dīo̍o̍ o̍ 
pūlu̍le̍ bɛ̍ndūle̍ŋ ni᷄ŋ, si̍ɔ̍mbu̍la̍ bi̍ī nda̍ le̍. Le̍ nda̍ pi̍la̍ ko̍ni̍ nda̍ būūla̍ŋ ni̍. Mɛ̄ɛ̍ 
sɔ̄ŋndo̍ dēl nu̍a̍ā o̍ kōlāa̍ yɛ̍, le̍nde̍ nda̍ wā nya̍ tɛ̄ɛ̄ŋ o̍ chūūŋgi̍āŋ nya̍ nyɛ̄ dīāā 
dīōm pīlɔ̍ɔ̍ ni᷄ŋ ni̍. Mɛ̄ɛ̍ pīɔ̍ɔ̍ hēl nu̍a̍ā, kɛ̍ mī hūēīye̍ hɔ᷄ŋ mī ī kūɛ̄nu᷄ŋ a̍ ndu̍, ō se᷅ le̍ 
yɛ̍, le̍nde̍ nda̍ chōnu᷄ŋ fo̍ndō fu̍u̍ ni̍. Ndu̍yɛ̍, mɛ̄ɛ̍ yɔ̄mndo̍ kɛ̄ɛ̄ nu̍a̍ā le̍ kōmɔ̄ɔ̍, te̍le̍ŋ 
o̍ ku̍ām ndo̍ fūūlu̍u̍ bɛ̍ɛ̍ ō ku᷅m te̍ yɛ̍, le̍nde̍ nda̍ chō ni̍. Mɛ̄ɛ̍ nda̍ sūŋgū yɔ᷅mndo̍ 
nu̍a̍ā chu̍ā mbō vī yɛ̍, le̍nde̍ wāŋnda̍ ha̍ā chō ā vīlɛ̍i̍ pɛ̍ pɛ̍ ni̍. 

13Mɛ̄ɛ̍ mɛ̄ŋnda̍ŋ mā hūŋ nu̍a̍ā mī mā lūāānūŋ o̍ kɔ̄ŋgɔ̍ɔ̍, mī mā wa̍ mā līndɛ̍i̍ li̍u̍ 
li̍u̍ yɛ̍, le̍nde̍ sɔ̄ɔ̍ŋ lāsi̍ɔ̍mbu̍ŋ wāŋnda̍ ha̍ā tōsā wo̍ŋ chō ni̍. Mɛ̄ɛ̍ lōo̍ŋ tɛ̍ndā cho̍o̍ 
cho̍o̍ wo̍ŋ ŋ̄ fāŋāŋ nu̍a̍ā o̍ fo̍ndāŋndā ndāla̍ŋ yɛ̍, le̍nde̍ wāŋnda̍ ha̍ā chō ni̍. Kɛ̍ 
ndu̍yɛ̍, Mɛ̄lɛ̄ka̍ bɛ̄ɛ̄ndi̍a̍a̍ fo̍ndāa̍ le̍ nda̍, o̍ so̍o̍ŋ nyūmmā kpīŋgbi̍ bɛ̍ndōo̍ ni᷄ŋ le̍ 
fɛ̍ɛ̍ŋ a̍ fɛ̍ɛ̍ŋ. 

14Mi̍ I̍nɔ̍kī o̍ wa̍ fi̍nyā māmā ŋɔ᷄mmɛ̍ūwo̍ chɔ̍ŋ a̍ bōōndi̍i̍ A̍da᷅mnde̍ wo̍, mbo̍ dīmī 
yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ a̍ nda̍ o̍kɔ̄ɔ̄ āā, “Mi̍ lā che᷄ŋ Ma̍sānɔ̄ɔ̍ Mɛ̄lɛ̄ka̍ hūnɔ̄ɔ̍ 
nda̍ ki̍i̍la̍a̍ ndūa̍a̍ cho̍ le̍ Mɛ̄lɛ̄ka̍ wa̍, wāa̍la̍ŋ a̍ wāa̍la̍ŋ. 

15Ō hīŋ le̍ mbō kīlu̍l wānā o̍ wānā ya᷅mɛ̍i̍, ndu̍yɛ̍ wānā o̍ wāna̍ si̍mu̍l Mɛ̄lɛ̄ka̍, mbō 
tūsī nda̍ nyɛ̄ pālāa̍ chōo̍, le̍ yɔ̄ŋndā wɔ̄ɔ̍ŋndā nda̍ tōsa̍ la̍ŋ, a̍ dīōmndā wɔ̄ɔ̍ŋndā 
wānāā yɔ̄ŋ wɔ̄ɔ̍ŋnda̍ ha̍ā ā sōō a̍ Mɛ̄lɛ̄ka̍ la̍ŋ kpo̍u̍.” 

16Te̍le̍ŋ o̍ te̍le̍ŋ wāŋnda̍ ha̍ā chō ŋɔ̄ɔ̄chīa̍ŋnda̍ŋ, ndu̍yɛ̍ mā bīī chāāŋnda̍ 
tɔ̍ɔ̍ya̍ŋnda̍ŋ. Sɔ̄ɔ̍ŋ yēēma̍ŋ ndāa̍ŋ wɔ̍ɔ̍ŋndo̍ŋ ŋ̄ dīmūl nda̍ le̍ tōsāa̍ wo̍ŋ, mu̍ŋ nda̍ 
tōsā ni̍. Yōŋgāa̍ kīōlɔ̄ɔ̍ a̍ nda̍ pi̍la̍ o̍kɔ̄ɔ̄, ndu̍yɛ̍ ā bīī pɛ̍ ā sōō sɔ̄ɔ̍ŋ kɛ̍ndɔ᷄ŋ a̍ wāŋnda̍ 
o̍kɔ̄ɔ̄ le̍ hāli̍ kpe̍ŋ mā sɔ̄la̍ nyɛ̄ nda̍ yēēma̍ wo̍. 

Sīlāa̍ a̍ bīūwɔŋ᷄ndo̍ o̍kɔɔ̄ ̄
17Kɛ̍ ndu̍yɛ̍, chāāŋāā nīāā ka̍a̍lāa̍, lā lōōnu̍ŋ ndɔ̍ a̍ dīōmndā wānāā Māsānɔ̍ nāa̍ 
Chi̍i̍sū Ki̍li̍tī ve᷅m hɔ̄ltē ndɔ̄ wa̍, ā dīmi̍ sīndɛ̄ la̍ŋ. 

18Ma̍ dīmūl nya̍ āā, “Tē mɛ̄ɛ̄lu̍la̍ chi̍e̍ēŋndo̍ lā wa̍ fūūlūūwo̍ pɛ̍, wāŋnda̍ wā ni̍ŋ 
mā ma᷄m sūɛ̍i̍ Mɛ̄lɛ̄kɛ̍i̍. Sɔ̄ɔ̍ŋ yēēma̍ŋ ndāa̍ŋ wɔ̄ɔ̍ŋndo̍ŋ ŋ̄ dīmūl nda̍ le̍ tōsāa̍ wo̍ŋ, 
mu̍ŋ nda̍ tōsā ni̍ŋ ni̍.” 

19Wāŋnda̍ ha̍ā, nda̍ hu᷅ŋ a̍ pīɔ̄ūvi̍āŋnda̍ŋ nya̍ tɛ̄ɛ̄ŋ ni̍. Nyɛ̍ hu᷅ŋ o̍ bōllē ndāle̍ŋ ni᷄ŋ 
ndo̍, ndu̍ to̍sā wa̍llo̍ a̍ nda̍ ni̍. Ā nɔ̍ Nyi̍na̍ Mɛ̄lɛ̄ka̍ kɔ̄ɔ̄lī le̍. 

20Kɛ̍ nya̍ nya̍ chāāŋāā nīāā ka̍a̍lāa̍, lā māāli̍āŋ ve̍llāa̍ vēllē le̍ hīōūwɔ̄ɔ̍ lāchī a̍ 
dīāllūŋ kāla᷄ŋ sɔ̄lāa̍, o̍ tīīnda᷄ŋ nya̍ nɔ̄ ho̍ō o̍ Mɛ̄lɛ̄ka̍ ni᷄ŋ ndo̍. Ndu̍yɛ̍, lā pīɛ̍i̍ Mɛ̍lɛ̄ka̍, 
mɛ̄ɛ̍ Nyi̍na̍ Kāsīo̍o̍ chɔ̄m nya̍ yɛ̍. 

21Lā mānda̍ nya̍ pi̍la̍, le̍ mī lā hīōū lāchī a̍ wāa̍ o̍ kāāla̍ Mɛ̄lɛ̄ka̍a̍ bɛ̄ŋgu̍. Ndu̍yɛ̍, lā 
chu᷄m le̍ yōōmū kpe̍e̍kpe̍i̍ nɔ̍ la̍mɛ̍ɛ̍lu̍ le̍ wo̍, ō Māsānɔ̄ɔ̍ Chi̍i̍sū Ki̍li̍tī cho̍ hūnɔ̄ɔ̄ 
nya̍ kē le̍ chō o̍ cho̍ wāna̍ īnyīɛ̍ɛ̍ wo̍. 

22Lā nɔ̍ nyi̍ɛ̍ɛ̍ye̍ le̍ wānāa̍ nɔ̍ kīīsa᷄ŋndo̍ o̍ tīīnda᷄ŋ nda̍ nɔ̄ o̍ Mɛ̄lɛ̄ka̍ ni᷄ŋ ndo̍ wa̍. 

23A̍ cho̍ kɔ̄la̍ŋ o̍ yīŋnde̍ŋ ni᷄ŋ nda̍, lā mīŋgi̍ nda̍ o̍ nɛ̄ī mī lā pīŋi̍ nda̍. Lā tūīīnu̍ŋ a̍ 
pi᷅li̍a̍a̍ īnyīɛ̍ɛ̍, kɛ̍ ndu̍yɛ̍ kpɔ̄ndāa̍ a̍ mānda᷄ŋndo̍. Lā tūīīnu̍ŋ nda̍ īnyīɛ̍ɛ̍, kɛ̍, nīīlū o̍ 
nīīlū yɔ̄ŋ wɔ̄ɔ̍ŋ nda̍ chō lēni᷄ŋ mī lā tu᷄l la̍ŋ lēyɛ̄. 

Pīɛī̄lē mɛɛ̄l̄āāle̍ŋ 
24-25Lā ŋ̄ līsa᷅ŋ ni̍ko̍ Mɛ̍lɛ̄ka̍ o̍ cho̍ Mɛ̄lɛ̄ka̍ ndu̍ pīlɛ̍ kpe̍ wo̍. Ndu̍ pi̍ŋī na̍a̍ ni̍. Ndu̍yɛ̍, 
ō nɔ̄lā mbō tōsa̍ lā me᷅l ti̍i̍nda᷄ŋ nya̍ nɔ̄ o̍ ndu̍ ni̍ŋ ndo̍ le̍. Ndu̍yɛ̍, ndu̍ nɔ̍lā ni̍ mbō 
fūūlu̍u̍ a̍ nya̍ a̍ kɔ̄l kɛ̄ndɛ̄, mī lā si᷄m ndu̍ o̍ hɔ̄l o̍ nāŋɔ̄ɔ̄ ndɔ̄ bɛ̍ndōo̍ ni᷄ŋ, lā nɔ᷅ sɔ᷅ŋ 
o̍ sɔ̄ŋ te̍. Lā ŋ̄ līsa᷅ŋ Mɛ̄lɛ̄ka̍ sa̍na̍a̍ o̍ Māsānɔ̍ nāa̍ Chi̍i̍sū Ki̍li̍tī ni̍ŋ. Lā ŋ̄ līsa᷅ŋ ndu̍ 
le̍ nāŋɔ̄ɔ̄ ndɔ̄ɔ̍, a̍ le̍ chō o̍ cho̍ ō bɛ̄ndū wo̍, a̍ le̍ kpāāya̍ ndɔ̄ɔ̍, a̍ le̍ chō o̍ cho̍ nyɛ̄ o̍ 
nyɛ̄ fe̍e̍ bo᷅lle̍ŋ ndo̍. Kāni̍ bɛ̍ɛ̍ mi̍ chi̍e̍ēŋndo̍ kāndu᷄ŋ, le̍nde̍ o̍ cho̍ ni̍. Pɛ̄ŋgo̍o̍ ho̍ō 
bɛ̍ɛ̍ ō chō le̍nde̍. Le̍ fɛ̍ɛ̍ŋ a̍ fɛ̍ɛ̍ŋ ō chō wā le̍nde̍. Āmi̍i̍nā. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 

Sɔ̄ɔ̍ŋ Chɔ̍ɔ̍ma᷄ŋndo̍ŋ 1 

1Sɔ̄ɔ̍ŋ Chi̍i̍sū Ki̍li̍tī chɔ̍m bu̍ɛ̍i̍yāā ndūa̍a̍ wo̍ŋ, mu̍ŋ cho̍ o̍ yāu̍wo̍ ho̍ō ni᷄ŋ ni̍. 
Mɛ̄lɛ̄ka̍ chɔ̍m Chi̍i̍sū mu̍ŋ ni̍ le̍ mbō tōsa̍ mī bu̍ɛ̍i̍yāā ndūa̍a̍ sīna̍ sɔ̄ɔ̍ŋ cho̍ hūnɔ̄ɔ̄ 
su̍ŋ yɔ̍nɔ᷄ŋ ndo̍ŋ. O̍ ko̍ŋ, mi̍ Chi̍i̍sū vi̍ām ki̍i̍la̍nɔ̍ Mɛ̄lɛ̄ka̍a̍ nāa̍ bu̍ɛ̍ī ndɔ̄ɔ̍ Chɔ᷄ŋ chu̍a̍ 
le̍ mbō chɔ̄ɔ̄mu̍u̍ mu̍ŋ nāa̍ ndu̍ chu̍a̍. 

2O̍ ko̍ŋ kɔ̍ɔ̍lī, mi̍ Chɔ᷄ŋ ndu̍ chɔ᷅m nyɛ̄ o̍ nyɛ̄ fe̍e̍ ki̍i̍la̍nɔ̍ Mɛ̄lɛ̄ka̍a̍ chɔ᷄m ndu̍ mbo̍ 
chā. Sɔ̄ɔ̍ŋ ka̍la᷄ŋ ŋ̄ chō māchūāā a̍ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ o̍kɔ̄ɔ̄, a̍ sɔ̄ɔ̍ŋ 
tōnya̍ŋ Chi̍i̍sū Ki̍li̍tī chɔ̍m ndo̍ŋ. 

3Ndu̍yɛ̍, yōōŋgu̍ chɛ̍ŋ ho̍ō o̍ Mɛ̄lɛ̄ka̍ lo̍ mbo̍ pōōnyīa̍ŋ ndo̍, wānā o̍ wāna̍ cho̍ 
wāŋnda̍ tōfāl lēni᷄ŋ, nda̍ kpo̍u̍ ā pɛ̄l tɔ̄nɔ̄ɔ̍. Ndu̍yɛ̍, wānāa̍ cho̍ bɛ̍ɛ̍ ni᷅la̍ŋ yāŋɔ̄ɔ̄ o̍ 
yōōŋgū kālāa̍, o̍ ko̍ŋ kɔ̍ɔ̍lī, mā tōsa̍ nyɛ̍ di̍mi̍ŋ le̍ni̍ŋ ndo̍ wa̍, nda̍ bɛ̍ɛ̍ ā pɛ̄l tɔ̄nɔ̄ɔ̍. 
Kāni̍ fu̍u̍le̍, ō be̍ndū lɛ̍ ni̍ŋ fo̍ndāŋ te̍, mī sɔ̄ɔ̍ŋ mu᷅ŋ ki̍nɛ̍i̍ ŋ̄ hu᷄ŋ yɔ̄nu᷄ŋ. 

Chɔŋ᷄ yɔŋ̍ yīlɔɔ̄ ̍nāa̍ ku̍ndālā wānāā lāāla᷄ŋnda̍ chūā 
4Ya̍ Chɔ̍ŋ, I̍ yɔ̍ŋ yīlɔ̄ɔ̍ nāa̍ nya̍ wānāā lāāla᷄ŋa̍a̍ ku̍ndālā ŋɔ᷄mmɛ̍ūwa̍ chūā o̍ būŋgɛ̄ī 
E̍e̍sīāve̍ ni᷄ŋ. Mɛ̄lɛ̄ka̍ o̍ cho̍ pɛ̄ŋgo̍o̍ ho̍ō, mbo̍ wā kāni̍ ma̍si̍ndɛ̄ wo̍, ndu̍yɛ̍ mbo̍ 
wā vɛ̄lɛ̄ hūnɔ̄ɔ̄ wo̍, mbɔ̄ ō tōsa̍l nya̍ kɛ̄ndɛ̄i̍ ndūɛ̍i̍, ndu̍yɛ̍ mbō ke̍ nya̍ kɔ̄l nyūlōo̍ 
fɔ̍. Mbɔ̄ Nyi̍nāā ŋɔ᷄mmɛ̍ūwa̍ a̍ cho̍ o̍ kpe̍ŋgbe̍i̍ lēmāsa̍ Mɛ̄lɛ̄ka̍a̍ hɔ̄lndɔ̄ wa̍, ā tōsa̍l 
nya̍ īkɛ̄ndɛ̄, o̍ ko̍ŋ kɔ̍ɔ̍lī, mā ke̍ nya̍ kɔ̄l nyūlōo̍ fɔ̍. 

5Mbɔ̄ Chi̍i̍sū Ki̍li̍tī bɛ̍ɛ̍ ō tōsa̍l nya̍ kɛ̄ndɛ̄i̍ ndūɛ̍i̍ ndu̍yɛ̍ mbō ke̍ nya̍ kɔ̄l nyūlōo̍ fɔ̍. 
Ndu̍ cho̍ wāna̍ di̍mi̍ tōnya̍ Mɛ̄lɛ̄ka̍a̍ ō wānā nɔ̍lā mā ti̍i̍nda̍ŋ ndo̍ ni̍. Ndu̍ cho̍ wāna̍ 
tāse̍ mi̍i̍ŋgu̍ yōōmū wo̍ ni̍. Māsāa̍ kpo̍u̍ o̍ chi̍e̍ēŋndo̍ chōo̍, ndu̍ cho̍ māsā bɛ̍ndōo̍ 
nda̍ chōo̍ kpo̍u̍ ni̍. Chi̍i̍sū Ki̍li̍tī ka̍a̍la̍ na̍a̍, ndu̍yɛ̍ mbo̍ sɔ̄lā pīɔ̍mndo̍ le̍ hāli̍ kpe̍ŋ 
mbō bāŋa̍ na̍a̍ o̍ yɔ̄ŋndā nāāla̍ wɔ̍ɔ̍ŋnda̍ŋ ni᷄ŋ. 

6Ō sīīŋgu̍u̍ na̍a̍ wānāā o̍ wa᷅ ni̍ŋ cho̍o̍ ma̍sā wa̍, ndu̍yɛ̍ mbo̍ sīīŋgūū na̍a̍ wānāā 
sōlīāā lāsa̍lāa̍ o̍ Mɛ̄lɛ̄ka̍ ndɔ̄ɔ̍ lo̍, o̍ cho̍ vɛ̄lɛ̄ Fi̍nyā ndɔ̄ wo̍. Chi̍i̍sū Ki̍li̍ti̍ nɔ̍ mbō 
sɔ̄la̍ līsāa̍ ni̍, ndu̍yɛ̍ ndu̍ nɔ̍ mbō wa̍ māsāa̍ le̍ fɛ̍ɛ̍ŋ a̍ fɛ̍ɛ̍ŋ ni̍. Āmi̍i̍nā. 

7Lā kɛ̄si̍ŋ o̍ kɔ̄l māā Ki̍li̍tī cho̍ ni᷅ŋ le̍ hūnɔ̄ɔ̄ o̍ yu̍mbu̍ yu̍mbo̍o̍ ni᷄ŋ. Wāŋnda̍ kpo̍u̍ 
o̍ chi̍e̍ēŋndo̍ chōo̍, ā chā ni̍ŋ ndu̍ o̍ hūnɔ̄ɔ̍. Wānāa̍ di̍ī ndu̍ wa̍ bɛ̍ɛ̍, ā chā ni̍ŋ ndu̍. 
Hūnɔ̄ɔ̄ ndɔ̄ɔ̍ tōsā ni̍ŋ mī wāŋnda̍ kāa̍la̍ŋ kpo̍u̍ o̍ chi̍e̍ēŋndo̍ chōo̍ mā cha᷄ŋ. 
Āmi̍i̍nā. 

8Māsānɔ̄ɔ̍ Mɛ̄lɛ̄ka̍ ndu̍ nɔ̍ kpāāyāa̍ kpo̍u̍ ni̍. Ndu̍yɛ̍ ndu̍ cho̍ pɛ̄ŋgo̍o̍ ho̍ō ni̍, ndu̍ 
wa̍ kāni̍ ma̍si̍ndɛ̄ ni̍, ndu̍ cho̍ vɛ̄lɛ̄ hūnɔ̄ɔ̄ ni̍. Mbo̍ dīmī āā, “Ya̍ cho̍ kāndɔ᷄ŋndo̍ ni̍, 
ya̍ cho̍ mɛ̄ɛ̄lu̍la̍ŋ ni̍.” 

Chɔŋ᷄ che᷅ Chii̍s̍ū o̍ yil̍āŋndo̍ niŋ᷄ 
9Ya̍ cha̍a̍ŋ nyā wa̍nā la̍a̍la᷄ŋndo̍ Chɔ᷄ŋ ni̍. Na̍a̍ na̍a̍ nya̍a̍ ŋ̍ cho̍ o̍ dīōm pīlɔ̍ɔ̍ ni᷄ŋ a̍ 
Chi̍i̍sū la̍tu̍lu̍ ni̍. Na̍a̍ na̍a̍ nya̍ā nda̍ chō nyɛ̄ pālāa̍ tūsīo̍o̍ chōo̍ ni̍ le̍ mɛ̄ɛ̍ na̍a̍ ŋ̄ chō 
le̍ māsāle̍ Mɛ̄lɛ̄ka̍le̍ŋ yɛ̍, ndu̍yɛ̍ mi̍ ŋ̄ wā nyɛ̄ pālāā kōŋ bīūwɔ᷄ŋndo̍. Le̍ mɛ̄ɛ̍ ya̍ I̍ 

di̍mu̍l wāŋnda̍ sūɛ̍i̍ Mɛ̄lɛ̄kɛ̍i̍ a̍ sɔ̄ɔ̍ŋ tōnya᷅ŋ Chi̍i̍sū chɔ̍m ndo̍ŋ yɛ̍, le̍la̍ŋ nda̍ bīī ya̍ 
ni̍ ma̍ hūŋ a̍ ya̍ o̍ lɛ̄ŋndē vēsɛ̍i̍le̍ŋ o̍ mɛ̄ŋnda̍ŋ tɛ̄ɛ̄ŋ, o̍ lɛ̄ŋndē Pa̍ti̍mɔ̄ɔ̄le̍ŋ nde᷅ŋ ni᷄ŋ 
ni̍. 

10Bōōndi̍i̍ ya̍ I̍ wa̍ Pa̍ti̍mɔ̄ɔ̄ ve̍, mi̍ Nyi̍na̍ Mɛ̄lɛ̄ka̍a̍ tūāl la̍ kɔ̄ɔ̄lī o̍ pāa̍le̍ Kpu̍yālē 
pīlɛ̍ chōo̍. O̍ ko̍ŋ, mi̍ tu̍ɛ̍ī mi̍ dīōmndo̍ sūāā ya̍ kɔ̄ɔ̄lī chōo̍ cho̍o̍ kpe̍le̍ŋ māā bu̍lu̍ 
bɛ̍ndū. 

11Mbo̍ dīmūl la̍ āā, “Chu̍a̍ ya̍u̍wo̍ mā po̍o̍nyi̍a̍a̍ nyɛ̄ ŋ̄ chō hūnɔ̄ɔ̄ chɔ̄ wo̍. Tē a̍ 
po̍o̍nyi̍a̍a̍ pɛ̍, a̍ yɔ̍ŋ yāu̍la̍ la̍ŋ o̍ wānāā lāāla᷄ŋa̍a̍ ku̍ndālā ŋɔ᷄mmɛ̍ūwa̍ lo̍ o̍ chi̍e̍e̍ŋ 
ŋɔ̍mmɛ̍ūwo̍ŋ mu᷅ŋ, Ɛ̍fi̍sīā ni̍, a̍ Si̍ma̍nā, a̍ Pɛ̍ka̍mɔ̄m, a̍ Tāya̍ti̍lūā, a̍ Sa̍a̍dīī, a̍ 
Fīlēdɛ̍ɛ̍fīāā, a̍ Lāwo̍di̍sīā.” 

12Mɛ̄ɛ̍ o̍ so̍ō le̍nde̍, mi̍ mu̍li᷄ŋ le̍ mī ya̍ i̍i̍ che᷅ wāna̍ wa̍ sūɛ̍i̍ nāa̍ ya̍ chu̍a̍ wo̍. O̍ ko̍ŋ 
kɔ̍ɔ̍lī, mi̍ cha᷅ nyɛ̄lā nda̍ kɛ̄sī la̍mbūi̍la̍ŋ nda̍ŋ lā ŋɔ᷄mmɛ̍ū lā tōōsīāā a̍ ko̍o̍līi̍yo̍ŋ. 

13Mi̍ cha᷅ vɛ̄lɛ̄ wāŋndo̍, kɛ̍ māā wānā pɔ̍nɔ̍. Ō wa̍ īsīsi̍ o̍ nyɛ̄lā kɛ̄sīāālā la̍mbūi̍la̍ 
la̍ŋ tɛ̄ɛ̄ŋ. Dōma̍ wa̍ ndu̍ lēkɔ̄ɔ̍ wo̍ ō vīlɛ̄ī, ō fūūlāā ndu̍ o̍ pēlūŋ mɛ̄so̍ŋ di̍. Nyɔ̄ɔ̍ wa̍ 
ndu̍ ō kānda᷄ŋ o̍ būŋgɛ̄ī tɛ̄ɛ̄ŋnde̍ ō tōōsīāā a̍ ko̍o̍līi̍yo̍ŋ. 

14Yīīŋīi̍ wa̍ ndu̍ o̍ lēbōl le̍, ī wa̍ ī hūmbū fo̍ fo̍ bɛ̍ndū māā fe̍ŋgbɛ̍. Wānā a̍a̍ che᷅ 
ndu̍ hɔ̄lta̍ŋ īmālākā mālākɛ̄i̍ pɛ̍, to̍fa̍ wɔ̍ ko̍ mɛ̄ɛ̍ yīŋnde̍ŋ lē sāndū nu̍a̍ā wu̍le̍ 
wu᷅le̍ yɛ̍. 

15Pēlūŋ ndɔ̄ɔ̍ŋ ŋ̄ wa̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̄ndū, mɛ̄ɛ̍ nda̍ wōū nu̍a̍ā chīli̍ŋnde̍ o̍ yīŋ 
mā bɛ̄ɛ̄ndi̍a̍a̍ ndi̍ mī ī dēndū nyɛ̄ kɛ̄ndɛ̄ fo̍ fo̍ yɛ̍. Sūɛ̍i̍ o̍ so̍ō ve̍, wānā a̍a̍ tu̍e̍ī dīōm 
ndɔ̄ɔ̍ pɛ̍ āā bāl bɛ̄ndū bɛ̍ndōo̍ ni̍. 

16Lōo̍ŋ ŋ̄ wa̍ ndu̍ o̍ bā kɛ̄ndɔ̄ɔ̍ mu̍ŋ ŋɔ̍mmɛ̍ū. Ndu̍yɛ̍, mūɛ̄ī fāŋīī sōndōlā tīɔ̍ɔ̍ŋīī 
lūɛ̄īyɛ̄i̍ ŋɛ̍lɛ̍ ŋɛ̍lɛ̍i̍ ī wa̍ ndu̍ fūlāa̍ o̍ sōndō. Wānā a̍a̍ che᷅ ndu̍ hɔ̄lla̍ pɛ̍ āā, mɛ̄ɛ̍ 
pāa̍le̍ŋ lē sīm nu̍a̍ā o̍ bōlle̍ŋ chōo̍ yɛ̍ ni̍, a̍ īmālākā mālākɛ̄i̍. 

17Mɛ̄ɛ̍ ya̍ I̍ che᷅ ndu̍ mi̍ de᷅l lɛ̄ŋ sa̍kpō ndu̍ lāchī. Mi̍ hi̍nī kpɛ̍ māā wānā vi̍lɛ̍i̍. Kɛ̍ 
mbo̍ hāndū ya̍ bā ndɔ̄ kɛ̍ndɔ̄ɔ̍ chōo̍. Mbo̍ dīmūl la̍ āā, “Yɔ᷅ŋ īsīōōŋ te̍. Ya̍ cho̍ wāna̍ 
tāso̍o̍ ni̍, ya̍ cho̍ wānā mɛ̍ɛ̍lāa̍ ni̍. 

18Ya̍ cho̍ wāna̍ cho̍ yōōmū wo̍ ni̍. Ya̍ i̍i̍ vi᷅, kɛ̍ I̍ cho̍ ni᷅ŋ yōōmū le̍ fɛ̍ɛ̍ŋ a̍ fɛ̍ɛ̍ŋ. I̍ nɔ̍ 
kpāāyāa̍ pīɔ̍mndo̍ chōo̍. Ndu̍yɛ̍, I̍ nɔ̍ kpāāyāa̍ chi̍e̍e̍ pīɔ̍m chōo̍. 

19Le̍la̍ŋ, sɔ̄ɔ̍ŋ ŋ̄ chē mu᷅ŋ ndo̍ŋ po̍o̍nyi̍a̍a̍ mu̍ŋ. Ko̍ŋ cho̍ ni̍, sɔ̄ɔ̍ŋ cho̍ mu᷅ŋ 
yɔ̄nɔ᷄ŋndo̍ pɛ̄ŋgo̍o̍ ho̍ō wo̍ŋ, a̍ sɔ̄ɔ̍ŋ cho̍ hūnɔ̄ɔ̄ yɔ̄nɔ᷄ŋ o̍ sīɔ̄dīi̍ lāchīo̍o̍ ni᷄ŋ ndo̍ŋ. 

20I̍ chɔ᷅m ndɔ̍ nu̍m a̍ lōōŋ ŋɔ̍mmɛ̍ū ŋ̄ chē ya̍ o̍ bā kɛ̄ndɔ̄ɔ̍ wo̍ŋ o̍kɔ̄ɔ̄, a̍ nyɛ̄lā 
kɛ̄sīāālā la̍mbūi̍lā ŋ̄ko̍o̍līi̍la̍ ŋɔ̍mmɛ̍ūla̍ŋ, tɛ̄ɛ̄sīa̍a̍ cho̍ lēni᷄ŋ ndo̍. Lōōŋ 
ŋɔ̍mmɛ̍ūwo̍ŋ ŋ̄ si᷄m le̍ ki̍i̍la̍a̍ Mɛ̄lɛ̄ka̍a̍ a̍ cho̍ wānāā lāāla᷄ŋa̍a̍ ku̍ndālā ŋɔ̍mmɛ̍ūwa̍ 
māndāa̍ wa̍. Nyɛ̄lā kɛ̄sīāālā la̍mbūi̍la̍ sa̍lā ŋɔ᷄mmɛ̍ūla̍ŋ, lā si᷄m le̍ wānāā lāāla᷄ŋa̍a̍ 
ku̍ndālā ŋɔ᷅mmɛ̍ūwāā kāŋ.”  

Sɔ̄ɔ̍ŋ Chɔ̍ɔ̍ma᷄ŋndo̍ŋ 2 

Yōōŋgōo̍ le̍ ku̍ndā wānāā lāāla᷄ŋnda̍ Ɛ̍fis̍īā 
1O̍ ko̍ŋ kɔ̍ɔ̍lī, mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ chūā, 
o̍ cho̍ ku̍ndā wānāā lāāla᷄ŋnda̍ Ɛ̍fi̍sīā chi̍e̍e̍ māndāa̍ wo̍. Di̍mu̍l ndu̍ māā, “Wāna̍ 
nɔ̍ lōōŋ ŋɔ̍mmɛ̍ūwo̍ŋ o̍ bā ndɔ̄ kɛ̍ndɔ̄ɔ̍ wo̍, ndu̍yɛ̍ mbo̍ wā bālɔ̄ɔ̍ o̍ nyɛ̄lā ŋ̄ko̍o̍līi̍la̍ 
kɛ̍sīāālā la̍mbūi̍la̍ ŋɔ̍mmɛ̍ūla̍ŋ tɛ̄ɛ̄ŋ ndo̍, yōōŋgū o̍ yɔ̍ŋ ndo̍, ndu̍ cho̍ ho̍ō ni̍. 

2Ō dīmi̍ āā, nyɛ̄ o̍ nyɛ̄ nya̍ chō tōsāa̍ I̍ si̍nā. I̍ si̍nā mɛ̄ɛ̍ nya̍ chō wa̍llo̍ ō kālā ka̍lā 
yɛ̍. Ndu̍yɛ̍, I̍ si̍nā mɛ̄ɛ̍ nya̍ chō nyɛ̄ pālāa̍ bīūwɔ᷄ŋndo̍ yɛ̍. I̍ si̍nā māā lā chɛ᷅l wa̍nāā 
wɔ̄ɔ̍ŋnda̍ nya̍ tɛ̄ɛ̄ŋ te̍. O̍ ko̍ŋ kɔ̍ɔ̍lī, wānāa̍ di̍mi̍ ka̍ŋ māā wānāā Chi̍i̍sū ve᷅m hɔ̄ltē 
ndɔ̄ wa̍ nda̍ chō ni̍, kɛ̍ ndu̍yɛ̍ ā cho̍ yɛ̍ wānāā wāā le̍nde̍ le̍ wa̍, mi̍ lā mɛ̄ɛ̄nda᷄ŋ 
nda̍. Ndu̍yɛ̍, mi̍ lā sāālu᷄ŋ māā ā cho̍ wa̍nāā Chi̍i̍sū ve᷅m hɔ̄ltē ndɔ̄ le̍kɛ̍ndɛ̍ī le̍. 

3I̍ si̍nā mɛ̄ɛ̍ nya̍ chō nyɛ̄ pālāa̍ bīūwɔ᷄ŋndo̍ yɛ̍. Ndu̍yɛ̍, mi̍ wāŋnda̍ tūsi̍ nya̍ nyɛ̄ 
pālāa̍ chōo̍ le̍ ya̍, kɛ̍ lā me᷄l te̍. 

4Kɛ̍ ndu̍yɛ̍, nyɛ̄ ya̍ I̍ bi̍ī nya̍ tɛ̄ɛ̄ le̍ ndu̍ wo̍ cho̍ ho̍ō ni̍. Kāālā nya̍ a̍a̍ nɔ̍ o̍ tāse̍la̍ 
ndɔ̄ɔ̍ wo̍, lā nɔ̍ lɛ̍ kāālā kōŋ o̍ kɔ̄l te̍. 

5Lā yīya̍ŋ a̍ mɛ̄ɛ̍ nya̍ wa̍ o̍ tāse̍la̍ ndɔ̄ɔ̍ yɛ̍, bōōndi̍i̍ nya̍ a̍a̍ de̍l lɔ̍ le̍ ve̍. Lā ma᷄l 
yɔ᷅ŋndā nyāla̍ wɔ̍ɔ̍ŋnda̍ŋ mī lā tōsa̍ ka̍ālā nya̍ wa̍ tōsāa̍ o̍ tāse̍la̍ ndɔ̄ɔ̍ la̍ŋ. Tē lā 
me᷄l yɔ᷅ŋndā nyāla̍ wɔ̍ɔ̍ŋnda̍ŋ te̍, mɛ̄ɛ̍ I̍ cho̍ hūnɔ̄ɔ̄ nāa̍ nya̍ chūā mī hu̍ŋ fa̍ŋā nyɛ̄ 
nyā kɛ̍sīāā la̍mbūi̍yo̍ o̍ fo̍ndāŋ ndɔ̄ɔ̍ ba̍ū. 

6Kɛ̍ ndu̍yɛ̍ nyɛ̄ nya̍ tōsa̍ mi̍ cha̍ndū nya̍ le̍ ndu̍ wo̍ cho̍ ho̍ō ni̍. Wānāa̍ to᷅l pɛ̄ɛ̄kūla̍ 
Nīko̍la̍i̍tāŋ kɔ̄ɔ̄lī wa̍, mi̍ lā tūl ka̍ālā nda̍ chō tōsāa̍ la̍ŋ lēyɛ̄, mɛ̄ɛ̍ ya̍ bɛ̍ɛ̍ ya̍ I̍ tu̍l la̍ŋ 
lēyɛ̄ yɛ̍. 

7“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā sīna̍ nyɛ̄ 
Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍. “Wānā o̍ wāna̍ 
hi̍o̍ū lāchī a̍ sīsi̍la̍ŋ a̍ dīāllūŋ kālā pɛ̍ yi̍, mbō lo̍ o̍ ko̍ŋ mbō yēm pɛ̍, I̍ chɛ̍l ndu̍ ō 
dē kōmɔ̄ɔ̄ yɔ᷄m cho̍ o̍ kpe̍le̍ Mɛ̄lɛ̄ka̍a̍ ni᷄ŋ ndo̍ o̍ to̍sā mī wānā wa̍ yōōmū kpe̍e̍kpe̍i̍ 
yo̍.” 

Yōōŋgōo̍ le̍ ku̍nda̍ wānāā lāāla᷄ŋnda̍ Sim̍a̍nā 
8O̍ ko̍ŋ kɔ̍ɔ̍lī, mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ chūā, 
o̍ cho̍ ku̍ndā wānāā lāāla᷄ŋnda̍ Si̍ma̍nā chi̍e̍e̍ māndāa̍ wo̍. Di̍mu̍l ndu̍ āā, “ ‘Wāna̍ 
cho̍ wāna̍ tāso̍o̍, ndu̍yɛ̍ mbo̍ wā wānā mɛ̍ɛ̍lāa̍ wo̍, ō ndu̍ o̍o̍ vi᷅, kɛ̍ mbo̍ mīīŋgū 
yōōmū wo̍, yōōŋgū o̍ yɔ̍ŋ ndo̍, ndu̍ cho̍ ho̍ō ni̍. 

9Ō dīmi̍ āā, I̍ si̍nā mɛ̄ɛ̍ wāŋnda̍ chō nya̍ nyɛ̄ pālāa̍ tūsīo̍o̍ chōo̍ yɛ̍. Ndu̍yɛ̍, I̍ si̍nā 
māā wānāā tāmbɛ̍i̍ya̍ nya̍ chō ni̍. Kɛ̍ ndu̍yɛ̍ o̍ sa̍na̍a̍ īsɔ̄ɔ̍ ni᷄ŋ, lā chō ā sūlāā. 
Wānāa̍ cho̍ ha̍ā dīmīo̍o̍ māā Chu̍ūwa̍ nda̍ chō ni̍, kɛ̍ ā cho̍ a̍ Chu̍ū kpe̍e̍kpe̍i̍ le̍ wa̍, 
I̍ si̍nā cho̍o̍lā wɔ̄ɔ̍ŋndā nda̍ chō dīmīo̍o̍ a̍ nya̍ o̍kɔ̄ɔ̄ la̍ŋ fa̍ū. Nda̍ cho̍ Sēta̍nā māsa̍ 
nyi̍nāā wɔ̄ɔ̍ŋnda̍ ku̍ndā ndɔ̄ɔ̍ ni̍. 

10Ndu̍yɛ̍, sīōōŋīī bi̍ī nya̍ le̍ nyɛ̄ pālāa̍ ko̍māl nya̍ ni̍ŋ ndo̍ le̍. Lā kɛ̄si̍ŋ o̍ kɔ̄l māā 
Māsa̍ Nyi̍nāā Wɔ̄ɔ̍ŋnda̍ chō tōsā mā dɔ̄ū nya̍ pūm nda̍ o̍ chīɛ̄īlā mānyūmnda̍ŋ 
ni᷄ŋ le̍ nya̍ tɔ̄ɔ̄nda᷄ŋndo̍. Ā chō nya̍ nyɛ̄ pālāa̍ tūsī chōo̍ le̍ pālɛ̍i̍ tɔ̍. Kɛ̍ lā hīo̍u̍ la̍chi̍ 
a̍ tīīnda᷄ŋndo̍ nɔ̄ɔ̍ o̍ Mɛ̄lɛ̄ka̍ ni᷄ŋ, ā yɔ᷄ŋ bɛ̍ɛ̍ mbō wa̍ sūɛ̍i̍ nya̍ sɔ̄la̍ pīɔ̍m le̍ni̍ŋ. O̍ ko̍ŋ 
I̍ to̍sā mī lā sɔ̄la̍ yōōmū kpe̍e̍kpe̍i̍yo̍ māā fāndā nyā.’ 

11“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā sīna̍ nyɛ̄ 
Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍. “Wānā o̍ wāna̍ 
hi̍o̍ū lāchī a̍ sīsi̍la̍ŋ a̍ dīāllūŋ kālā pɛ̍ yi̍, mbō lo̍ o̍ ko̍ŋ mbō yēm pɛ̍, pīɔ̍m di̍i̍ŋ ndɔ̄ɔ̍ 
ō nɔ̍lā ndu̍ nyɛ̄ o̍ nyɛ̄ yɔ̄ŋ te̍.” 

Yōōŋgōo̍ le̍ ku̍ndā wānāā lāāla᷄ŋnda̍ Pɛk̍a̍mɔm̄ 
12O̍ ko̍ŋ kɔ̍ɔ̍lī mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ chūā, 
o̍ cho̍ ku̍ndā wānāā lāāla᷄ŋnda̍ Pɛ̍ka̍mɔ̄m chi̍e̍e̍ māndāa̍ wo̍. Di̍mu̍l ndu̍ āā, “ 
‘Wāna̍ nɔ̍ ho̍ō mūɛ̄ī fāŋīī sōndōlā tīɔ̍ɔ̍ŋīī lūɛ̄īyɛ̄i̍ ŋɛ̍lɛ̍ ŋɛ̍lɛ̍i̍ yo̍ yōōŋgū o̍ yɔ̍ŋ ndo̍, 
ndu̍ cho̍ ho̍ō ni̍. 

13Ō dīmi̍ āā, I̍ si̍nā fo̍ndāŋ nya̍ chō wo̍. Nāa̍ nya̍ chō wa̍ lo̍ŋ Sēta̍nā, māsa̍ nyi̍nāā 
wɔ̄ɔ̍ŋnda̍ chō māsāa̍ ni̍. Kɛ̍ o̍ ko̍ŋ ni̍ŋ fa̍ū, mi̍ lā hīāū lāchī a̍ tīīnda᷄ŋndo̍ dɔ̄wɔ̄ɔ̍ o̍ 
ya̍ ni̍ŋ. Ndu̍yɛ̍, bōōndi̍i̍ nda̍ dīī A̍ŋti̍pa̍a̍sī nya̍ tɛ̄ɛ̄ŋ o̍ fo̍ndāŋ Sēta̍nā cho̍ wo̍ ve̍ 
bɛ̍ɛ̍, lā me᷄l ti̍i̍nda᷄ŋ nya̍ nɔ̄ o̍ ya̍ ni̍ŋ ndo̍ le̍, ndu̍ yɔ̍nūŋ ni̍ māā A̍ŋti̍pa̍a̍sī o̍ di̍mu̍l 
wāŋnda̍ a̍ ya̍ o̍kɔ̄ɔ̄, ndu̍yɛ̍ ō me᷄l ti̍i̍nda᷄ŋ o̍ nɔ̍ o̍ ya̍ ni̍ŋ ndo̍ le̍ wo̍. 

14Kɛ̍ ndu̍yɛ̍, sɔ̄ɔ̍ŋ ŋ̄ ti᷄ŋ chō mi̍ bi̍ī nya̍ tɛ̄ɛ̄ le̍ mu̍ŋ. Mu̍ŋ yɔ̍nūŋ ni̍ māā wānāā pūm 
ā chō nya̍ tɛ̄ɛ̄ŋ lo̍ŋ ma̍ chūā ka̍ālā Be̍la᷅mnda̍ŋ. Ndu̍ yɔ̍nūŋ ni̍ māā, Be̍la᷅m o̍ pɛ̍ɛ̍ku̍ 
Be̍la̍kī le̍ tōsāa̍ mī wāŋnda̍ I̍sɔ̄lūɛ̄ī a̍ de̍l o̍ yɔ̄ŋ wɔ̄ɔ̍ŋndo̍ ni᷄ŋ ndo̍. Mbo̍ tōsā ma̍ dīā 
nyɛ̄ dīāā lāsōōlu̍u̍ wo̍. O̍ ko̍ŋ kɔ̍ɔ̍lī, mbo̍ tōsā ma̍ wōū bāla̍ŋ o̍ nīīlū sūūndɛ̍i̍yo̍ ni᷄ŋ. 

15Le̍nde̍ ko̍ni̍ wānāā pūm ā chō nya̍ tɛ̄ɛ̄ŋ ma̍ chūā ka̍ālā wānāa̍ to᷅l pɛ̄ɛ̄kūla̍ 
Nīko̍la̍i̍tāŋ kɔ̄ɔ̄lī wa̍. 

16Le̍la̍ŋ lā ma᷄l yɔ᷅ŋndā nyāla̍ wɔ̍ɔ̍ŋndā lāŋ. Tē lā me᷄l te̍, mɛ̄ɛ̍ I̍ cho̍ su̍ŋ su̍ŋ hu̍nɔ̄ɔ̄ 
nāa̍ nya̍ chūā mī chi̍e̍i̍ a̍ wānāā kāŋ a̍ mūɛ̄ī fāŋīi̍ fu̍lā ya̍ o̍ sōndō ve̍.’ 

17“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī, mī lā sīna̍ 
nyɛ̄ Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍. “Wānā o̍ 
wāna̍ hi̍o̍ū lāchī a̍ sīsi̍la̍ŋ a̍ dīāllūŋ kālā pɛ̍ yi̍ mbō lo̍ o̍ ko̍ŋ mbō yēm pɛ̍, I̍ ke̍ ndu̍ 
ma̍nā nyɛ̄ dīa̍a̍ cho̍ ō vīāŋāā wo̍. O̍ ko̍ŋ kɔ̍ɔ̍lī, mī I̍ ke̍ ndu̍ vɛ̄lɛ̄ pōū hūmbōo̍ a̍ dīōlā 
sɛ̄nɛ̄īlā pūm lā pōōnyīāā lēchōo̍. Wānā o̍ wānā che᷅le̍ŋ ō si̍nā di̍o̍lā lāŋ te̍, mɛ̄ɛ̍ 
wāna̍ nda̍ ke̍ ko̍ŋ la̍ŋ ndo̍.” 

Yōōŋgōo̍ le̍ ku̍ndā wānāā lāāla᷄ŋnda̍ Tāya̍til̍ūā 
18O̍ ko̍ŋ kɔ̍ɔ̍lī, mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ 
chūā, o̍ cho̍ ku̍ndā wānāā lāāla᷄ŋnda̍ Tāya̍ti̍lūā chi̍e̍e̍ māndāa̍ wo̍. Di̍mu̍l ndu̍ āā, 
“ ‘Po̍ Mɛ̄lɛ̄ka̍a̍ o̍ nɔ̍ hɔ̄lta̍ŋ māā yīŋndē wūle̍ wu᷅le̍ wo̍, a̍ pēlo᷄ŋ ŋɛ̍lɛ̄ŋgi̍ ŋɛ̍lɛ̄ŋgi̍ māā 
chīli̍ŋi̍i̍ nda̍ bɛ̄ɛ̄ndīāā mī ī dēndū fo̍ fo̍ ve̍, yōōŋgū o̍ yɔ̍ŋ ndo̍ ndu̍ cho̍ ho̍ō ni̍. 

19Ō dīmi̍ āā, Nyɛ̄ o̍ nyɛ̄ nya̍ chō tōsāa̍ I̍ si̍nā. I̍ si̍nā mɛ̄ɛ̍ kpɛ̍ nya̍ kāāla̍ yɛ̍. I̍ si̍nā 
mɛ̄ɛ̍ kpɛ̍ nya̍ dɔ̄ū tīīnda᷄ŋndo̍ o̍ ya̍ ni̍ŋ yɛ̍. Ndu̍yɛ̍, I̍ si̍nā mɛ̄ɛ̍ kpɛ̍ nya̍ chō wāŋnda̍ 
mālāa̍ yɛ̍, a̍ mɛ̄ɛ̍ nya̍ chō nyɛ̄ pālāa̍ bīūwɔ᷄ŋndo̍ yɛ̍. I̍ si̍nā māā wa̍li̍ kɛ̍ndɛ̄ nya̍ chō 
tōsāa̍ pɛ̄ŋgo̍o̍ ho̍ō wo̍ ō hīōū bɛ̍ɛ̍ mɛ̄ɛ̍ nya̍ wa̍ tōsāa̍ o̍ tāse̍la̍ ndɔ̄ɔ̍ yɛ̍. 

20Kɛ̍ ndu̍yɛ̍, nyɛ̄ ya̍ I̍ bi̍ī nya̍ tɛ̄ɛ̄ le̍ ndu̍ wo̍ cho̍ ho̍ō ni̍ māā chūa̍a̍ ho̍ō, ndu̍ yɔ̍nūŋ 
māā Chɛ̍si̍bɛ̄ɛ̄ ni̍, mi̍ lā chɛ̄l ndu̍ nya̍ tɛ̄ɛ̄ŋ. Chɛ̍si̍bɛ̄ɛ̄ wo̍ ho̍ō, mbo̍ chūā ndu̍ pi̍la̍ 
māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍, mbo̍ wā bu̍ɛ̍i̍yāā nīa̍a̍ pɛ̄ɛ̄kū lāchōōwāa̍ 
chūūwo̍. Mbo̍ wā nda̍ hūīyo̍ le̍ mā wōu̍ bāla̍ŋ o̍ nīīlū sūūndɛ̍i̍yo̍ ni᷄ŋ. Ndu̍yɛ̍, mbō 
tōsā mā dīā nyɛ̍ dīāā lāsōōlu̍u̍wo̍. 

21Mi̍ ke᷅ chūa̍a̍ ho̍ō fo̍ndāa̍, le̍ mbō ma᷄l yɔ̄ŋndā ndɔ̄la̍ wɔ̍ɔ̍ŋnda̍ŋ, kɛ̍ mbo̍ kɛ̄ɛ̄ le̍ 
nīīlū ndɔ̄ su̍u̍ndɛ̍i̍ ko̍ŋ mālɔ̄ɔ̍. 

22Lā kɛ̄si̍ŋ o̍ kɔ̄l māā I̍ cho̍ ndu̍ dīālīī nɛ̄īyɛ̄i̍ lūēī. Ndu̍yɛ̍, I̍ cho̍ tōsā mī wānāa̍ wa̍ 
hīni̍la̍ŋ a̍ ndu̍ wa̍ ā sɔ̄la̍ nyɛ̄ nɛ̄īyāa̍ ta̍u̍ ta̍u̍. Tē ā me᷄l yɔ᷅ŋndā wɔ̄ɔ̍ŋndā nda̍ chō 
tōsāa̍ a̍ ndu̍ la̍tu̍lu̍ la̍ŋ te̍, I̍ cho̍ ke̍ŋ to̍sā. 

23Ndu̍yɛ̍, I̍ cho̍ chūāūwāā ndūa̍a̍ dīū. Ku̍ndālā wānāā lāāla᷄ŋnda̍ kpo̍u̍, ā chō sīnā 
māā ya̍ si̍nā yi̍ya᷄ŋnda̍ wāŋnda̍ yīyāŋ nda̍ŋ ni̍, ndu̍yɛ̍ māā ya̍ si̍nā sɔ̍ɔ̍ŋ wa᷅ nda̍ o̍ 
lākɔ̄l lo̍ŋ ni̍. Ndu̍yɛ̍, wānā o̍ wānā, mɛ̄ɛ̍ wa̍lta̍ nu̍mnda̍ŋ lā wā yɛ̍, le̍nde̍ ya̍ I̍ pa̍a̍wā 
nu̍m ni̍. 

24“ ‘Kɛ̍ nya̍ wānāā lāāla᷄ŋnda̍ ā tūa̍a̍ Tāya̍ti̍lūā, nya̍ nya̍ chu̍e̍ pɛ̍ɛ̍kū yɔ̄ŋ wɔ̄ɔ̍ŋ kōŋ 
te̍. Ndu̍yɛ̍, sɔ̄ɔ̍ŋ wāŋnda̍ ā pīli̍a̍ā vēēlu̍ āā, Sēta̍nā, sɔ̄ɔ̍ŋ ndɔ᷄ŋ cho̍ ŋ̄ vīāŋna᷄ŋ kpi̍ŋ 
ndo̍ŋ, nya̍ nya̍ chɛ᷄l mā pɛ̄ɛ̄ku̍ nya̍ mu̍ŋ te̍. Le̍la̍ŋ nya̍ nya̍, mī di̍mu̍l nya̍, I̍ cho̍ nya̍ 
wōlɔ̄ɔ̄ lūsu̍lɛ̍i̍ che᷅le̍ŋ hāndɔ̄ɔ̄ chōo̍ le̍. 

25Kɛ̍ nyɛ̄ ya̍ cho̍ nya̍ dīmūllo̍ wo̍ ko̍ni̍ cho̍ ni̍ māā, nyɛ̄ nya̍ nɔ̄ wo̍ lā bīi̍ ndu̍ kpi̍ŋ 
mbō lo̍ o̍ ko̍ŋ ha̍a̍a̍ mī I̍ hi᷅ŋ. 

26Wānā o̍ wāna̍ hīōū lāchī a̍ sīsi̍la̍ŋ a̍ dīāllūŋ kālā nyɛ̄ kɛ̄ndɛ̄ yi̍ pɛ̍, mbō lo̍ o̍ ko̍ŋ 
mbō yēm pɛ̍, ndu̍yɛ̍ mbō tōsa̍ nyɛ̄ ya̍ I̍ di̍mūl ndu̍ wo̍ pɛ̍, ha̍a̍a̍ mbō lo̍ o̍ ko̍ŋ mī 
mɛ̄ɛ̄lu̍la̍ chi̍e̍ēŋndo̍ lā fūūlu̍u̍ pɛ̍, wānā ko̍ŋ I̍ cho̍ ndu̍ kpāāyāa̍ kē mī wāŋnda̍ 
lɛ̄ŋnde̍ kpo̍u̍ o̍ chi̍e̍ēŋndo̍ chōo̍ mā wa̍ ndu̍ o̍ bā bɛ̄ŋgu̍. 

27Ndu̍yɛ̍, ō chō kūūmbɔ᷄ŋ nda̍ chōo̍ kpu̍lu̍ bɛ̍ndū. Ndu̍yɛ̍, ō tɛ̄ɛ̄mbūū ni̍ŋ nda̍ mɛ̄ɛ̍ 
wāŋndo̍ pēsī pēsī nu̍a̍ā kpɛ̍ɛ̍nɛ̍i̍ pūūlūe̍i̍ wɔ̍ wɔ̍ yɛ̍. I̍ cho̍ ndu̍ kpāāyāa̍ kē mɛ̄ɛ̍ 
Fi̍nyā nūu̍ o̍ ke̍ ya̍ kpāāyāa̍ yɛ̍. 

28Ndu̍yɛ̍, I̍ cho̍ vɛ̄lɛ̄ wānā ko̍ŋ lūe̍i̍ di̍a̍ndū a̍ pāa̍le̍ si̍a̍āle̍ŋ nde̍ kē.’ 

29“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā sīna̍ nyɛ̄ 
Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 3 

Yōōŋgōo̍ le̍ ku̍ndā wānāā lāāla᷄ŋnda̍ Sa̍a̍dīī 

1Mbo̍ dīmūl la̍ vɛ̄lɛ̄ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ chūā, o̍ cho̍ 
ku̍ndā wānāā lāāla᷄ŋnda̍ Sa̍a̍dīī chi̍e̍e̍ māndāa̍ wo̍. Di̍mu̍l ndu̍ āā, “ ‘Wāna̍ nyi̍nāā 
ŋɔ᷄mmɛ̍ūwāa̍ sa̍a̍ŋgīāl Mɛ̍lɛ̄ka̍ wa̍ ā chō o̍ bā bɛ̄ŋgu̍, mi̍ lōōŋ ŋɔ̍mmɛ̍ū wo̍ŋ ŋ̄ wā 
ndu̍ o̍ bā wo̍, yōōŋgū o̍ yɔ̍ŋ ndo̍ ndu̍ cho̍ ho̍ō ni̍. Ō dīmi̍ āā, Nyɛ̄ o̍ nyɛ̄ nya̍ chō 
tōsāa̍ I̍ si̍nā. Wāŋnda̍ chu̍a̍ nya̍ māā lā chō yōōmū, kɛ̍ ā vīlɛ̍i̍ya̍ nya̍ chō ni̍. 

2Ndu̍yɛ̍, I̍ sa̍a̍lu̍ŋ māā kūɛ̍i̍la̍ nyāla̍ŋ lā cho̍ wɔ̍ sa̍kpō Mɛ̄lɛ̄ka̍ nūu̍ o̍ hɔ̄l te̍. Le̍la̍ŋ 
lā tīōndu̍ mī lā tōsa̍ nyɛ᷄m lo̍ wɔ̄ a̍ nya̍ o̍kɔ̄ɔ̄ mi̍ ŋ̄ wā tēndu̍ pīɔ̍m ndo̍ŋ, mī nyɛ̄m 
mu᷅ŋ ŋ̄ mīīŋgu̍ kpāāyāa̍ sɔ̄lā. 

3Le̍la̍ŋ lā lōōnu̍ŋ nyɛ᷅ nda̍ pɛ̄ɛ̄ku̍ nya̍ wo̍ a̍ nyɛ̄ nya̍ tūēī yo̍, mī lā tōsa̍ ndu̍, ndu̍yɛ̍ 
mī lā ma᷄l yɔ̄ŋndā nyāla̍ wɔ̍ɔ̍ŋnda̍ŋ. Tē lā tīndu̍ le̍, I̍ cho̍ hūnɔ̄ɔ̄ mī ko̍ma̍l nya̍, 
ndu̍yɛ̍ hūnɔ̄ɔ̄ nūu̍ yɔ̄nūŋ ni̍ŋ mɛ̄ɛ̍ vīīyo̍ ō hūŋ yɛ̍. Lā si̍nā ni̍ŋ bo̍o̍ndi̍i̍ ya̍ hu᷅ŋ ni̍ŋ 
nde̍ le̍. 

4Kɛ̍ ndu̍yɛ̍, wāŋnda̍ chō wɔ̄ nyɛ̄ pɔ̄mbɔ̄ nya̍ tɛ̄ɛ̄ŋ Sa̍a̍dīī, a̍ nɔ̍ɔ̍li̍a̍a̍ nyɛ̍lā ndāla̍ŋ te̍ 
wa̍. Ndu̍yɛ̍, ā chō hūnɔ̄ɔ̄ dōvi᷄ŋ o̍ nyɛ̄lā hūmbūla̍ŋ ni᷄ŋ, na̍a̍ nda̍ā mī ŋ̄ wa̍ bālɔ̄ɔ̍, 
kāni̍ fu̍u̍le̍, ā chō ā bɛ̄ndāā le̍ ke̍ŋ. 

5Wānā o̍ wāna̍ hi̍o̍ū lāchī a̍ sīsi̍la̍ŋ a̍ dīāllūŋ kālā pɛ̍ yi̍, mbo̍ lo̍ o̍ ko̍ŋ mbō yēm 
pɛ̍, nda̍ cho̍ wā ā dōvīa̍ŋ le̍nde̍ o̍ nyɛ̄lā hūmbūla̍ŋ ni᷄ŋ ni̍. Ndu̍yɛ̍, wānā ko̍ŋ I̍ so̍lī 
di̍o̍lā ndɔ̄la̍ŋ o̍ yāu̍ wānāa̍ nɔ̍ yōōmū kpe̍e̍kpe̍i̍yo̍ wa̍ ni᷄ŋ te̍. O̍ ko̍ŋ kɔ̍ɔ̍lī, mī chɔ̍m 
ndu̍ o̍ Fi̍nyā nūu̍ lo̍ a̍ ki̍i̍la̍a̍ ndūa̍a̍ māā wāna̍ nūu̍ o̍ cho̍ ni̍.’ 

6“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā si̍na̍ nyɛ̄ 
Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̍ŋgu̍.” 

Yōōŋgōo̍ le̍ ku̍ndā wānāā lāāla᷄ŋnda̍ Fīlēdɛɛ̍f̍īāā 
7O̍ ko̍ŋ kɔ̍ɔ̍lī, mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ chūā, 
o̍ cho̍ ku̍ndā wānāā lāāla᷄ŋnda̍ Fīlēdɛ̍ɛ̍fīāā māndāa̍ wo̍. Di̍mu̍l ndu̍ māā, “Wānā 
sa̍kpōo̍ ō wānā nɔ̍lā mā ti̍i̍nda̍ŋ ndo̍, ndu̍yɛ̍ mbo̍ nɔ̍ ki̍īye̍ le̍ chīɛ̍i̍ Māsāa̍ Dēēvi̍o̍o̍ 
wo̍, o̍ ku̍mbī di̍o̍o̍ wānā o̍ wānā nɔ̍lā ki̍ndā le̍ wo̍, o̍ kīndā wānā o̍ wānā nɔ̍lā mbō 
kūmbi̍ le̍ wo̍, yōōŋgū o̍ yɔ̍ŋ ndo̍ ndu̍ cho̍ ho̍ō ni̍. 

8Ō dīmi̍ māā, nyɛ̄ o̍ nyɛ̄ nya̍ chō tōsāa̍ I̍ si̍nā. Lā kɛ̄si̍ŋ o̍ kɔ̄l māā I̍ ku̍mbu̍l nya̍ 
dīo̍o̍, ndu̍yɛ̍ wānā o̍ wānā nɔ̍lā mbō kīnda̍ ndu̍ le̍. I̍ si̍nā māā lā nɔ̍ kpa̍a̍yā bɔ̍ɔ̍ le̍, 
kɛ̍ ndu̍yɛ̍ mi̍ lā tōsā nyɛ̄ ya̍ I̍ di̍mu̍l nya̍ wo̍, ndu̍yɛ̍ lā kɛ̄ɛ̍ ya̍ le̍. 

9Kɛ̍ ku̍nda̍ to᷅l ho̍ō Sēta̍nā kɔ̄ɔ̄lī wo̍, ndu̍ yɔ̍nūŋ ni̍ māā ku̍nda̍ cho̍ chōōla̍ŋ dīmīo̍o̍ 
māā Chu̍ūwa̍ nda̍ chō ni̍, kɛ̍ ā cho̍ yɛ̍ lāChu̍ū lēkɛ̍ndɛ̍ī le̍ wa̍, lā kɛ̄si̍ŋ o̍ kɔ̄l māā I̍ 
cho̍ tōsā mā hu᷄ŋ tu̍ndu᷄ŋ nya̍ o̍ lābɛ̄ŋgu̍ ni̍ŋ. Ā chō sīnā māā I̍ ka̍a̍la̍ nya̍. 

10Ndu̍yɛ̍, mɛ̄ɛ̍ ya̍ I̍ di̍mu̍l nya̍ le̍ bīūwɔ᷄ŋndo̍ o̍ sɔ̄ɔ̍ŋ pa̍la᷄ŋ ko̍māl nya̍ wo̍ŋ ni᷄ŋ, mi̍ 
lā bīūnu̍ŋ mɛ̄ɛ̍ ya̍ I̍ di̍mu̍l nya̍ yɛ̍. Le̍ he̍ī, bōōndi̍i̍ nyɛ̄ pālāā bɛ̄ndōo̍ tūāl ni̍ŋ o̍ 
chi̍e̍ēŋndo̍ chōo̍ le̍ wāŋnda̍ kpo̍u̍ tɔ̄ɔ̄nda᷄ŋndo̍ ve̍, nya̍ nya̍ I̍ ma̍ndā ni̍ŋ nya̍ lēni᷄ŋ. 

11I̍ cho̍ hūnɔ̄ɔ̄ su̍ŋ su̍ŋ. Le̍la̍ŋ nyɛ̄ nya̍ nɔ̄ wo̍, lā hīo̍u̍ la̍chi̍ a̍ ndu̍ bīyɔ̄ɔ̍ kpi̍ŋ, yɔ̄ŋi̍ 
wānā o̍ wānā ku̍u̍na̍ nya̍ fānda̍ cho̍ le̍ nya̍ wo̍ sɔ̄lāa̍. 

12Wānā o̍ wāna̍ hi̍o̍ū lāchī a̍ sīsi̍la̍ŋ a̍ dīāllūŋ kāla̍ pɛ̍ yi̍, mbō lo̍ o̍ ko̍ŋ mbō yēm 
pɛ̍, I̍ to̍sa̍ ndu̍ sūŋgbu̍le̍ŋ o̍ Mɛ̄lɛ̄ka̍ nūu̍ lo̍ chi̍ɛ̍ī ni̍ŋ, ndu̍yɛ̍ fɛ̍ɛ̍ŋ a̍ fɛ̍ɛ̍ŋ ō fu̍lā o̍ 
chīɛ̍i̍ Mɛ̄lɛ̄ka̍a̍ ni᷄ŋ te̍. Ndu̍yɛ̍ wānā ko̍ŋ, I̍ cho̍ ndu̍ dīōlā Mɛ̄lɛ̄ka̍ nūu̍ po̍o̍nyīāā 
chōo̍. O̍ ko̍ŋ kɔ̍ɔ̍lī, mī po̍o̍nyi̍a̍a̍ vɛ̄lɛ̄ ndu̍ dīōlā chi̍e̍e̍ Mɛ̄lɛ̄ka̍ nūu̍ chōo̍, o̍ cho̍ 
chɔ̄nɔ᷄ŋ Ɛ̄chɛ̍nɛ̄ nāa̍ Mɛ̄lɛ̄ka̍ chūā mbō tōl lo̍, ndu̍ yɔ̍nūŋ ni̍ māā Chūlu̍sɛ̄lɛ̄m 
sɛ̍nɛ̄īyo̍. Ndu̍yɛ̍, I̍ cho̍ vɛ̄lɛ̄ ndu̍ dīōlā nīla̍ sɛ̍nɛ̄īla̍ŋ pōōnyīāā chōo̍. 

13“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī, mī lā si̍na̍ 
nyɛ̄ Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍.” 

Yōōŋgōo̍ le̍ ku̍ndā wānāā lāāla᷄ŋnda̍ Lāwo̍dis̍īā 
14O̍ ko̍ŋ kɔ̍ɔ̍lī, mbo̍ dīmūl la̍ āā, “Po̍o̍nyi̍a̍a̍ yo̍o̍ŋgōo̍ ho̍ō nāa̍ ki̍i̍la̍nɔ̍ Mɛ̄lɛ̄ka̍a̍ 
chūā, o̍ cho̍ ku̍ndā wānāā lāāla᷄ŋnda̍ Lāwo̍di̍sīā chi̍e̍e̍ māndāa̍ wo̍. Di̍mu̍l ndu̍ āā, 
“Wāna̍ di̍mī āā, Ī yɔ̄nu̍ŋ le̍nde̍ o̍ nyɛ̄ o̍ nyɛ̄ ni᷄ŋ ndo̍, ndu̍yɛ̍ mbo̍ wā wāna̍ di̍mī 
to᷅nya̍ Mɛ̄lɛ̄ka̍a̍ ō wānā nɔ̍lā mā ti̍i̍nda̍ŋ ndo̍, o̍ ko̍ŋ kɔ̍ɔ̍lī, mbo̍ wā wu̍lu̍ŋndo̍ le̍ 
nyɛ̄ o̍ nyɛ̄ fe̍e̍ Mɛ̄lɛ̄ka̍ tōōsi̍a̍a̍, yōōŋgū o̍ yɔ̍ŋ ndo̍, ndu̍ cho̍ ho̍ō ni̍. 

15Ō dīmi̍ āā, ‘Nyɛ̄ o̍ nyɛ̄ nya̍ tōsa̍ I̍ si̍nā. Lā cho̍ a̍ tu̍ū le̍, lā cho̍ yɛ̍ ā nyūlū le̍. Ndu̍ 
o̍o̍ bɛ̍ndā bɛ̍ɛ̍ mī nya̍ a̍a̍ si̍m nɛ̄ī pi᷅lɛ̍. 

16Kɛ̍ nu̍a̍ā cha᷅m cha᷅m nya̍ chō ni̍. Lā cho̍ a̍ nyu̍lū le̍, lā cho̍ a̍ tu̍ū le̍. Le̍ he̍ī, lā 
kūīsi̍ŋ ya̍ o̍ kɔ̄l kpu̍. 

17Lā dīmi̍ māā lā chō ā sūlāā, māā dɛ̍nɛ̍ kɛ̍ndɔ̄ɔ̍ chō nya̍ chōo̍, māā nyɛ̄ o̍ nyɛ̄ cho̍ 
nya̍ lēpɛ̄ŋ te̍. Lā si̍nā bɛ̍ɛ̍ māā mɔ̍nɛ̍i̍ nyɛ̍i̍ ī chō wāŋnda̍ ī bīyāā ta̍u̍ a̍ kūɛ̄ī bɛ̄ndūi̍ 
cho̍ nya̍ chōo̍ ve̍ le̍. Lā chō ā tāmbɛ̍i̍, ā sūmɛ̍i̍, ndu̍yɛ̍ mi̍ lā wā tūū fo̍ndō. 

18Le̍la̍ŋ, I̍ cho̍ nya̍ sīlāa̍ le̍ mī lā hu᷄ŋ pi̍o̍ndū ya̍ ko̍o̍līi̍yo̍ŋ ŋ̍ cho̍ nyɛ̄ kɛ̄ndɛ̄ wa̍la̍ŋ 
ndo̍ŋ o̍ bā mī lā su᷄l. Ndu̍yɛ̍, lā pīōndu̍ nyɛ̍lā hūmbūla̍ŋ ya̍ o̍ bā le̍ mī lā chūɛ̄ɛ̄nu̍ŋ 
mī lā kūmbū nya̍ pi̍la̍ īsūla̍, yɔ̄ŋi̍ wāŋnda̍ ā chɔ̍ nya̍ tūū fo̍ndō. Ndu̍yɛ̍, lā pīōndu̍ 
ko̍o̍ma̍ lāhɔ̄lla̍ŋ ya̍ o̍ bā le̍ mī lā sūūnu̍ŋ o̍ lāhɔ̄l, mī lā chē. 

19Wānāā ya̍ I̍ ka̍a̍la̍ wa̍ nda̍ ya̍ I̍ su̍a̍ā o̍ ka̍lā ka̍lā le̍ nyɛ̄ nda̍ tōsa̍ wo̍ ni̍, ndu̍yɛ̍ mī 
tu̍si̍ nda̍ nyɛ̄ pālāa̍ chōo̍. Le̍la̍ŋ, lā lāndu̍ŋ kɔ̍l o̍ sūɛ̍i̍ Mɛ̄lɛ̄kɛ̍i̍, ndu̍yɛ̍ mī lā ma᷄l 
yɔ̄ŋndā nyāla̍ wɔ̍ɔ̍ŋnda̍ŋ. 

20Lā kɛ̄si̍ŋ o̍ kɔ̄l māā I̍ cho̍ īsīsi̍ o̍ dīō mi̍ wa᷅ dīo̍o̍ kūndɔ̄ɔ̍. Wānā o̍ wāna̍ tu̍e̍ī pɛ̍ 
di̍ōm nūu̍, mbō kūmbi̍ dīo̍o̍ pɛ̍, I̍ lu̍ɛ̍ī o̍ ndu̍ lo̍ chi̍ɛ̍ī ni̍ŋ, ndu̍yɛ̍ na̍a̍ ndu̍ mī ŋ̄ dē 
nyɛ̄ dīa̍a̍ lātūlu̍. 

21Wānā o̍ wāna̍ hi̍o̍ū lāchī a̍ sīsi̍la̍ŋ a̍ dīāllūŋ kālā pɛ̍ yi̍, mbō lo̍ o̍ ko̍ŋ mbō yēm 
pɛ̍, I̍ chɛ̍l ndu̍ ō cha᷄l la̍ īkɛ̄i̍ o̍ kpe̍ŋgbe̍i̍ ni̍ lēmāsāa̍ chōo̍ mɛ̄ɛ̍ ya̍ bɛ̍ɛ̍ I̍ ye᷅m mi̍ I̍ 
cha᷅l Fi̍nyā nūu̍ īkɛ̄i̍ o̍ kpe̍ŋgbe̍i̍ ndɔ̍ lēmāsāa̍ chōo̍ yɛ̍.’ 

22“Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī, mī lā sīna̍ 
nyɛ̄ Nyi̍na̍ Mɛ̄lɛ̄ka̍a̍ chō ku̍ndālā wānāā lāāla᷄ŋnda̍ dīmūllo̍ wo̍ pɛ̄ŋgu̍.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 4 

Chɔŋ᷄ chē o̍ yil̍āŋndo̍ niŋ᷄ mɛɛ̄ ̍nda̍ līsa̍ Mɛl̄ɛk̄a̍ ɛc̄hɛn̍ɛ ̄yɛ ̍
1O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ yi̍lāŋndo̍. Mi̍ cha᷅ dīo̍o̍ ɛ̄chɛ̍nɛ̄ ō kūmbīāā. Dīōm tāse̍ ya̍ 
I̍ tu̍e̍ī mbo̍ sūa̍a̍ nāa̍ ya̍ chu̍a̍ māā bu̍lu̍ bɛ̍ndū wo̍, mi̍ tu̍ɛ̍ī mbo̍ dīmūl la̍ āā, “He̍l 
na̍nu᷄ŋ mī chɔ̍m nu̍m sɔ̄ɔ̍ŋ cho̍ hūnɔ̄ɔ̄ yɔ̄nɔ᷄ŋ o̍ sīɔ̄dīi̍ lāchīo̍o̍ ni᷄ŋ ndo̍ŋ.” 

2O̍ ko̍ŋ, mi̍ Nyi̍na̍ Mɛ̄lɛ̄ka̍a̍ tūāl la̍ kɔ̄ɔ̄lī o̍ lēpīlɛ̍ ni᷄ŋ kpe̍. Mi̍ cha᷅ kpe̍ŋgbe̍i̍ lēmāsāa̍ 
ɛ̄chɛ̍nɛ̄ a̍ wāŋndo̍ īchāli̍ le̍cho̍o̍. 

3Wāna̍ wa̍ ko̍ŋ i̍cha̍li̍ o̍ kpe̍ŋgbe̍i̍ lēmāsā kōŋ chōo̍ wo̍, wānā a̍a̍ che᷅ ndu̍ dīōndɔ̄ɔ̍ 
īyēlēŋgi̍ ye̍lēŋgi̍e̍i̍ pɛ̍ āā mɛ̄ɛ̍ wānā cha᷅ nu̍a̍ā kɔ̄ɔ̍le̍ chāāki̍īle̍ŋ a̍ lē sīāŋāle̍ŋ o̍ pōū 
ŋ̄ka̍ni̍o̍o̍ ni᷄ŋ yɛ̍ ni̍. O̍ ko̍ŋ kɔ̍ɔ̍lī, mi̍ cha᷅ ni̍ŋgi̍na̍ŋgāa̍ ō bālāā kpe̍ŋgbe̍i̍ lēmāsāa̍ 
ho̍ō. Wānā a̍a̍ che᷅ ni̍ŋgi̍na̍ŋgāa̍ ho̍ō pɛ̍ āā, pōū ŋ̄ka̍ni̍ ŋɛ̍lɛ̄ŋgi̍ ŋɛ̍lɛ̄ŋgi̍ nɔ̍ kɔ̄ɔ̍le̍ 
chāāki̍īle̍ŋ ndo̍ ni̍. 

4O̍ ko̍ŋ kɔ̍ɔ̍lī, mi̍ cha᷅ kpe̍ŋgbe̍i̍la̍ lēmāsālā chēle̍ŋ bi̍di̍i̍ŋ a̍ lā hīɔ̍ɔ̍lu̍, lā bālāā 
kpe̍ŋgbe̍i̍ lēmāsā tāso̍o̍ ho̍ō si̍lɔ̍. Lāŋgba̍ā kālla̍ ŋ̄wāŋ bi̍di̍i̍ŋ ā wānāā hīɔ̍ɔ̍lu̍a̍a̍ ā 
wa̍ īchāli̍ o̍ kpe̍ŋkpe̍i̍la̍ lēmāsāla̍ŋ nda᷅ŋ chōo̍. Nda̍ kpo̍u̍, ā wa̍ ā dōvīa̍ŋ o̍ nyɛ̄lā 
hūmbūla̍ŋ ni᷄ŋ a̍ mɔ̍si̍lta̍ lēmāsāla̍ŋ nda̍ o̍ lēbōl, lā tōōsīāā a̍ ko̍o̍līi̍yo̍ŋ. 

5O̍ ko̍ŋ kɔ̍ɔ̍lī, mi̍ cha᷅ nyɛ̄ ŋūāla̍lɛ̍īyo̍ fūlāa̍ o̍ fo̍ndāŋ kpe̍ŋgbe̍i̍ lēmāsā tāse̍ kōŋ ō 
wa̍ wo̍, ŋu̍āla̍lɛ̍ī, ŋūāla̍lɛ̍ī bɛ̄ndū. Mi̍ tu̍ɛ̍ī dīōmnda̍ŋ sūɛ̍i̍ mi̍ tu̍ɛ̍ī ta᷅ŋnda̍ŋ dēŋīo̍o̍ 
fūlāa̍ o̍ kpe̍ŋgbe̍i̍ lēmāsā kōŋ, kpa̍ŋgāŋgāŋ, kpāŋgāŋgāŋ bɛ̄ndū bɛ̍ndū. Mi̍ cha᷅ 
tɛ̄ŋgɛ̍la̍ŋ sānde̍i̍ lā ŋɔ᷄mmɛ̍ū o̍ kpe̍ŋgbe̍i̍ lēmāsā kōŋ hɔ̄lndɔ̄. Tɛ̄ŋgɛ̍la̍ŋ nda᷅ŋ, la̍ŋ 
la̍ si̍m le̍ Nyi̍nāā ŋɔ᷄mmɛ̍ūwāa̍ sa̍a̍ŋgīāl Mɛ̍lɛ̄ka̍ wa̍ ni̍. 

6Mi̍ cha᷅ vɛ̄lɛ̄ nyɔ̄ɔ̍ o̍ kpe̍ŋgbe̍i̍ lēmāsā kōŋ hɔ̄lndɔ̄ tɛ̍ŋgɛ̄lɛ̍sɛ̄ɛ̍ māā, pēe̍ mɛ̄ŋmā 
īhɛ᷄l bɛ̄ndū. Ō wa̍ dīōndɔ̄ɔ̍ ye̍lēŋgi̍ ye̍lēŋgi̍ bɛ̍ndū māā tōfa᷅ŋ. Mi̍ cha᷅ vɛ̄lɛ̄ nyāā 
yōōmāa̍ nda̍ nda̍ hi̍ɔ̍ɔ̍lu̍ i̍si̍si̍ o̍ fo̍ndāŋnda̍ŋ sālā hīɔ̍ɔ̍lu̍, a̍ ba̍lāā kpe̍ŋgbe̍i̍ lēmāsā 
ko̍ŋ. Nyāā yōōmāā hīɔ̍ɔ̍lu̍a̍a̍ ha̍ā, nda̍ a̍a̍ nɔ̍ hɔ̄lta̍ŋ lā tīūwāā nda̍ lēkɔ̄ɔ̍ bā o̍ bā 
fe̍e̍, lāchī ni̍ a̍ mākɔ̄ɔ̄ ni̍. 

7Nyāā yōōmāa̍ ha̍ā, wānā a̍a̍ che᷅ ō tāso̍o̍ pɛ̍ āā kpɔ̍kūŋndo̍ ni̍, dīi̍ŋ ndɔ̄ɔ̍ māā nāū 
tōōyē, ŋgāa̍ ndɔ̄ɔ̍ hɔ̄lla̍ māā wānā pɔ̍nɔ̍, hīɔ̍ɔ̍lo̍o̍ mɛ̄ɛ̍ kōya᷄ŋndo̍ wā nu̍a̍ā mbō wa̍ 
bālɔ̄ɔ̍ chōo̍ fɛ̍ɛ̍ɛ̄ yɛ̍. 

8Nyāā yōōmāā hīɔ̍ɔ̍lu̍a̍a̍ ha̍ā, ō kɛ᷅ o̍ kɛ᷅ fe̍e̍, ndu̍ o̍o̍ nɔ̍ kūmba᷅ŋnda̍ŋ lā ŋɔ᷄mpu᷅m. 
Ndu̍yɛ̍, hɔ̄lta̍ŋ lā wa̍ lā tīūwāā nda̍ lēkɔ̄ɔ̍ ba᷅ o̍ bā fe̍e̍, o̍ kūmba᷅ŋnda̍ŋ bɛ̄ŋgu̍ bɛ̍ɛ̍. 
Le̍ te̍le̍ŋ o̍ te̍le̍ŋ nyāā yōōmāa̍ ha̍ā ā wa̍ chōndo̍ŋ, īdīi̍ ni̍, īchɔ̄l ni̍, pɛ̄ŋgī bɛ̍ɛ̍ ā 
pɛ̍ŋgī le̍. Ā wa̍ Mɛ̄lɛ̄ka̍ chūūndūūwo̍ āā, “Mɛ̄lɛ̄ka̍ sa̍kpōo̍, Mɛ̄lɛ̄ka̍ sa̍kpōo̍, Mɛ̄lɛ̄ka̍ 
sa̍kpōo̍, Māsānɔ̄ɔ̍ Mɛ̄lɛ̄ka̍, nu᷄m nɔ̍ kpāāyāa̍ kpo̍u̍ ni̍. Kāni̍ ma̍si̍ndɛ̄ ō chō, pɛ̄ŋgo̍o̍ 
ho̍ō bɛ̍ɛ̍ ō chō, ndu̍yɛ̍ ō chō vɛ̄lɛ̄ hūnɔ̄ɔ̄.” 

9Ndu̍yɛ̍, wāna̍ wa̍ ko̍ŋ o̍ kpe̍ŋgbe̍i̍ lēmāsāa̍ chōo̍, mbo̍ wā yōōmū le̍ fɛ̍ɛ̍ŋ a̍ fɛ̍ɛ̍ŋ 
ndo̍, pɛ̄ŋgu̍ o̍ pɛ̄ŋgu̍ nyāā yōōmāā kāŋ, nda̍ a̍a̍ so̍li̍ chōndo̍ŋ le̍ ndu̍ bɛ̄ɛ̄le̍ŋ kīo̍o̍ 
pɛ̍, ndu̍yɛ̍ mā līsa̍ ndu̍ mā yi᷄l ndu̍ ba̍li̍ka̍a̍ pɛ̍, 

10lāŋgba̍ā kālāā ŋ̄wāŋ bi̍di̍i̍ŋ a̍ wānāā hīɔ̍ɔ̍lu̍a̍a̍ ā chɛ᷄ŋ ā kɔ̍ ba᷅ŋ wūla̍ŋ ndu̍ lāchī 
o̍ kpe̍ŋgbe̍i̍ lēmāsā kōŋ. Ā ba᷄ŋ wūla̍ŋ pɛ̍, ā sūŋgū mɔ̍si̍lta̍ ndāla̍ lēmāsāla̍ŋ, ā kɛ̄si̍ 
o̍ kpe̍ŋgbe̍i̍ lēmāsā kōŋ hɔ̄lndɔ̄, ā sōōlu̍u̍ wāna̍ cho̍ ko̍ŋ yo̍o̍mū le̍ fɛ̍ɛ̍ŋ a̍ fɛ̍ɛ̍ŋ ndo̍. 
Ā chūūndu̍u̍ ndu̍ o̍ chōnde̍i̍ ni᷄ŋ āā, 

11“Nu᷄m cho̍ Māsa̍ nāa̍ ni̍. Ndu̍yɛ̍ nu᷄m cho̍ Mɛ̄lɛ̄ka̍ nāa̍ ni̍. Nu᷄m to̍o̍si̍a̍a̍ nyɔ̄ɔ̍ŋ 
kpo̍u̍ ni̍, ndu̍yɛ̍ o̍ hɛ̄na᷄ŋ nu̍mndo̍ ni᷄ŋ ŋ̍ to̍o̍si̍a̍ŋ mi̍ ŋ̄ wā kpo̍u̍ ni̍. 

Le̍la̍ŋ a̍ bɛ̍nda̍ mā sɔ̄la̍ līsāa̍, a̍ bɛ̄ɛ̄le̍ŋ, a̍ ba̍li̍ka̍a̍ le̍ mɛ̄ɛ̍ ŋ̄ chō wāna̍ kpāāyā yɛ̍.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 5 

Wāna̍ bɛn̍da̍ mbō tīmbi ̍yāu̍wo̍ wo̍ 
1O̍ ko̍ŋ kɔ̍ɔ̍lī, wāna̍ wa̍ ko̍ŋ i̍cha̍li̍ o̍ kpe̍ŋgbe̍i̍ lēmāsāa̍ chōo̍ wo̍, mi̍ cha᷅ yāu̍ 
si̍mbūlāa̍ ndu̍ o̍ bā kɛ̄ndɔ̄ɔ̍. Yāu̍wo̍ ho̍ō wa̍ ō pōōnyīāā kpo̍u̍ le̍ni̍ŋ a̍ o̍ kɔ̄ɔ̍. 
Tāāmāsi̍la̍ŋ lā wa̍ lā hōlāā o̍ yāu̍wo̍ ho̍ō sālā ŋɔ᷄mmɛ̍ū. 

2O̍ ko̍ŋ kɔ̍ɔ̍lī, mi̍ cha᷅ Mɛ̄lɛ̄ka̍ ki̍i̍la̍nɔ̍ ndɔ̍ kpāāyāa̍, ō pūm. Mbo̍ nyūnā chōo̍ cho̍o̍ 
kpe̍le̍ŋ āā, “Ō nɛ̄ɛ̍nɛ̍ cho̍ yɛ̄ ō bɛ̄ndāā mbō fāŋa̍ tāāmāsi̍o̍o̍ o̍ yāu̍wo̍ ho̍ō mbō 
tīmbi̍ ndu̍?” 

3Kɛ̍, wānā bɛ̍ɛ̍ sɔ̍la̍ŋ o̍ ti̍mbī ya̍u̍wo̍ ho̍ō mbō nu̍a̍ lēni᷄ŋ te̍. Ɛ̄chɛ̍nɛ̄ ni̍, o̍ chi̍e̍ēŋndo̍ 
chōo̍ ni̍, chi̍e̍e̍ pīɔ̍m ni̍, wānā bɛ̍ɛ̍ sɔ̍la̍ŋ te̍. 

4Mɛ̄ɛ̍ ya̍ che᷅ māā wānā bɛ̍ɛ̍ sɔ̍la̍ŋ o̍ bɛ̍nda̍ mbō tīmbi̍ yāu̍wo̍ ho̍ō, mbō nu̍a̍ lēni᷄ŋ 
te̍, mi̍ cha᷅ŋ ta̍u̍. 

5Kɛ̍ ndu̍yɛ̍, mi̍ lāŋgba̍ā kālla̍ ō pīlɛ̍ nyɔ̄ɔ̄lū ya̍ āā, “Cha᷅ŋ te̍.” Mbo̍ dīmī āā, “Si̍na̍ 
pɛ̍ŋgu̍ māā wānā cho̍, dīōlā ndɔ̄la̍ŋ āā, Kpɔ̍ku᷄ŋ fu̍la̍ o̍ kāa̍le̍ Chu̍dāle̍ŋ chōo̍ wo̍, 
mā vēēlū ndu̍ vɛ̄lɛ̄ āā Yɛ̄yi̍i̍ Tɔ̍ɔ̍mɛ̍i̍ Māsāa̍ Dēēve̍ ve̍. Ndu̍ ye᷅m ya̍a̍mɔ̍ɔ̍wa̍ ni̍. Ndu̍ 
ndu̍ nɔ̍lā mbō fāŋa̍ tāāmāsi̍la̍ sālā ŋɔ᷄mmɛ̍ūla̍ŋ o̍ yāu̍wo̍ ho̍ō mbō tīmbi̍ ndu̍.” 

6O̍ ko̍ŋ kɔ̍ɔ̍lī, mi̍ cha᷅ Sāā Fɔ̍ŋndɔ̍ɔ̍ īsīsi̍. Wānā a̍a̍ che᷅ ndu̍ pɛ̍ āā mɛ̄ɛ̍ nda̍ dīī nyɛ̍. 
Ō wa̍ īsīsi̍ o̍ lu᷅ŋndo̍ tɛ̄ɛ̄ŋ, chɔ̍ŋ o̍ kpe̍ŋgbe̍i̍ lēmāsā tāso̍o̍ le̍ hūnɔ̄ɔ̍ nāa̍ nyāā 
yōōmāā hīɔ̍ɔ̍lu̍a̍a̍ a̍ lāŋgba̍ā kālla̍ wa̍ wa̍, tɛ̍ɛ̄ŋ ndo̍ŋ. Sāā Fɔ̍ŋndɔ̍ɔ̍ ho̍ō, ndu̍ o̍o̍ nɔ̍ 
lēēla̍ŋ lā ŋɔ᷄mmɛ̍ū a̍ hɔ̄lta̍ŋ lā ŋɔ᷄mmɛ̍ū. Hɔ̄ltā la᷄ŋ la̍ si̍m le̍ nyi̍nāā ŋɔ᷄mmɛ̍ūwa̍ a̍ 
sa̍a̍ŋgīāl Mɛ̍lɛ̄ka̍ wa̍ ni̍, ā o̍ vīām ba᷅ o̍ bā fe̍e̍ o̍ chi̍e̍ēŋndo̍ chōo̍ wa̍. 

7O̍ ko̍ŋ kɔ̍ɔ̍lī, mi̍ Sāa̍ ho̍ō kūā nāa̍ wāna̍ wa̍ īchāli̍ o̍ kpe̍ŋgbe̍i̍ lēmāsāa̍ chōo̍, mi̍ 
yāu̍ si̍mbu̍lāa̍ wā ndu̍ o̍ bā kɛ̄ndɔ̄ɔ̍ wo̍ chūā. Mbo̍ bīī yāu̍ ko̍ŋ. 

8Mɛ̄ɛ̍ o̍ bi̍ī dɔ̍ɔ̍ yāu̍wo̍, mi̍ nyāā yōōmāā hīɔ̍ɔ̍lu̍a̍a̍ a̍ lāŋgba̍ā kālāā ŋ̄wāŋ bi̍di̍i̍ŋ a̍ 
wānāā hīɔ̍ɔ̍lu̍a̍a̍ kūā, ma̍ kɔ̍ ba᷅ŋ wūla̍ŋ Sāa̍ Fɔ̍ŋndɔ̍ɔ̍ ho̍ō lāchī. Nda̍ kpo̍u̍, tōwāla̍ŋ 

lā wa̍ nda̍ o̍ lābā, a̍ hɛ̄ŋgɛ̍i̍la̍ ŋ̄ko̍o̍līi̍la̍ŋ a̍ nyɛ̄m chūŋ kɛ̄ndɔ᷄ŋ lēni᷄ŋ ŋ̍ pi̍a̍ā, mu̍ŋ 
cho̍ yɛ̄ pīɛ̄īlē wānāa̍ Mɛ̄lɛ̄ka̍a̍ ni̍. 

9O̍ ko̍ŋ kɔ̍ɔ̍lī, nyāā yōōmāa̍ ha̍ā ni̍ a̍ lāŋgba̍ā kālla̍ ha̍ā, ma̍ sōlī chōndi̍i̍ sɛ̍nɛ̄īye̍ 
āā, “A̍ bɛ̍nda̍ le̍ yāu̍wo̍ bīyɔ̄ɔ̍ mā fa̍ŋa̍ tāāmāsi̍la̍ cho̍ lo̍ŋ nda̍ŋ mā ti̍mbi̍ ndu̍. Kāni̍ 
fu̍u̍le̍, nūm nda̍ dīī ni̍, O̍ ko̍ŋ, ma̍ bāŋā ŋ̄wāŋndā chīe̍e̍ le̍ Mɛ̄lɛ̄ka̍ sa̍na̍a̍ a̍ pīɔ̍m ŋ̄ 
sɔ̄la̍ wo̍. Nda̍ yɔ̍nūŋ ni̍ māā, wāŋnda̍ lēkāa̍ o̍ lēkāa̍, a̍ īsɔ̄ɔ̍ o̍ īsɔ̄ɔ̍ ma̍ŋgālāā, a̍ 
wāŋnda̍ su̍u̍ o̍ su̍u̍, a̍ lēlɛ̄ŋ o̍ lēlɛ̄ŋ. 

10Ma̍ sīīŋgūū nda̍ wānāā ŋ̄ wā ni̍ŋ cho̍o̍ ma̍sā wa̍, ndu̍yɛ̍ ma̍ sīīŋgūū nda̍ wānāā 
sōlīāā lāsa̍lāa̍. Ndu̍yɛ̍, wāŋnda̍ ha̍ā ā wā ni̍ŋ ma̍sāa̍ ŋ̄wāŋndā chīe̍e̍ cho̍o̍ o̍ 
chi̍e̍ēŋndo̍ chōo̍.” 

11O̍ ko̍ŋ kɔ̍ɔ̍lī, mi̍ tu̍ɛ̍ī ki̍i̍la̍a̍ Mɛ̄lɛ̄ka̍a̍, wāa̍la̍ŋ a̍ mi̍i̍līɔ̄ŋnda̍ŋ o̍ yi̍lāŋndo̍ ho̍ō ni᷄ŋ. 
Ā wa̍ ā bālāā kpe̍ŋgbe̍i̍ lēmāsāa̍, ā bālāā nyāā yōōmāa̍, a̍ lāŋgba̍ā kālāā kāŋ. 

12Ā wa̍ chōndo̍ŋ chōo̍ cho̍o̍ mā dīmī o̍ chōnde̍i̍ ni᷄ŋ āā, “Nūm Sāa̍ nda̍ dīī ho̍ō wo̍, 
a̍ bɛ̍nda̍ mā sɔ̍la̍ sāŋgālāa̍. Kpāāyāa̍ chō le̍ nūm, a̍ sūllo̍, a̍ kɔ̄l kālo̍o̍, a̍ dīāllūŋ 
kāla᷄ŋ, a̍ bɛ̄ɛ̄le̍ŋ, a̍ līsāa̍, a̍ sāŋgālāa̍.” 

13O̍ ko̍ŋ kɔ̍ɔ̍lī, nyɛ̄ o̍ nyɛ̍ cho̍ nyɛ̄ yōōmāā ɛ̄chɛ̍nɛ̄ ni̍, a̍ o̍ chi̍e̍ēŋndo̍ chōo̍, a̍ chi̍e̍e̍ 
pīɔ̍m, a̍ o̍ pēe̍ mɛ̄ŋmā īhɛ᷄llo̍ bɛ̄ŋgu̍, nda̍ kpo̍u̍, mi̍ tu̍ɛ̍ī nda̍ dīōm. Ma̍ wā dīmīo̍o̍ 
āā, “Nūm wāna̍ cha̍l ho̍ō o̍ kpe̍ŋgbe̍i̍ lēmāsāa̍ chōo̍ wo̍, a̍ nūm Sāā Fɔ̍ŋndɔ̍ɔ̍ 
sāŋgālāa̍ chō le̍ nya̍, a̍ bɛ̄ɛ̄le̍ŋ, a̍ līsāa̍, a̍ kpāāyāa̍ le̍ fɛ̍ɛ̍ŋ a̍ fɛ̍ɛ̍ŋ.” 

14Mi̍ nyāā yōōmāā hīɔ̍ɔ̍lu̍a̍a̍ dīmī āā, “Ī yɔ̄nu̍ŋ le̍nde̍.” O̍ ko̍ŋ kɔ̍ɔ̍lī, mi̍ lāŋgba̍ā 
kālla̍ bāŋ wūla̍ŋ ma̍ sōōlūū Mɛ̄lɛ̄ka̍. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 6 

Sāā Fɔŋ̍ndɔɔ̍ ̍fāŋa̍ tāāmāsil̍a̍ŋ o̍ yāu̍wo̍ 
1O̍ ko̍ŋ kɔ̍ɔ̍lī, tāāmāsi̍la̍ ŋɔ᷄mmɛ̍ūla̍ wa̍ o̍ yāu̍wo̍ ho̍ō la̍ŋ, mi̍ cha᷅ mi̍ Sāā Fɔ̍ŋndɔ̍ɔ̍ 
ho̍ō fāŋā ō tāso̍o̍. Mɛ̄ɛ̍ o̍ fa̍ŋa̍ ndu̍, mi̍ nyāā yōōmāā hīɔ̍ɔ̍lu̍a̍a̍ ō pīlɔ̍ɔ̄ vēēlū chōo̍ 
cho̍o̍ āā, “Hu̍ŋ.” Wānā a̍a̍ tu̍e̍ī ndu̍ dīōm pɛ̍ āā, ta᷅ŋnde̍ŋ le̍ dēŋī ni̍. 

2O̍ ko̍ŋ mi̍ cha᷅ mi̍ so᷅ hūmbōo̍ fūlā a̍ wāŋndo̍ īchāli̍ le̍cho̍o̍. Wānā ko̍ŋ chīɔ̄ūwo̍ 
wa̍ ndu̍ o̍ bā. Ndu̍yɛ̍, ma̍ kē ndu̍ mɔ̍si̍l lēmāsāa̍. O̍ ko̍ŋ, mbo̍ kūānu᷄ŋ mɛ̄ɛ̍ ku̍u̍ba̍nɔ̍ 
bɛ̍ndōo̍ yām nu̍a̍ā chɔ̄ūwo̍, ndu̍yɛ̍ mbō wa̍ kɔ̄la̍ŋ le̍ fo̍ndāŋndā chēle̍ŋ sōlīo̍o̍ kɛ᷅ 
kɛ᷅ a̍ chɔ̄ūwo̍ yɛ̍. 

3O̍ ko̍ŋ kɔ̍ɔ̍lī, mi̍ Sāā Fɔ̍ŋndɔ̍ɔ̍ ho̍ō fāŋā tāāmāsi̍ di̍i̍ŋ ndɔ̄ɔ̍. Mɛ̄ɛ̍ o̍ fa̍ŋa̍, mi̍ tu̍ɛ̍ī mi̍ 
nyāā yōōmāa̍ ō dīi̍ŋ ndɔ̄ɔ̍ vēēlū āā, “Hu̍ŋ.” 

4O̍ ko̍ŋ mi̍ so᷅ chēle̍ŋ fūlā. Ō wa̍ ō sīāŋā yɔ̍ɔ̄. Wāna̍ wa̍ īchāli̍ le̍cho̍o̍ wo̍, di̍o̍o̍ wa̍ 
ndu̍ ō kēna᷄ŋ le̍ mī ndu̍ o̍o̍ fa̍ŋa̍ kɔ̄l nyūlōo̍ o̍ chi̍e̍ēŋndo̍ chōo̍ ba̍ū, le̍ mī ŋ̄wāŋndā 
chīe̍e̍ a̍ chɔ̍ū mā dīūwa᷅ŋ. Ndu̍yɛ̍, ma̍ kē ndu̍ mūɛ̄ī fāŋīī bɛ̄ndūe̍i̍. 

5O̍ ko̍ŋ kɔ̍ɔ̍lī, mi̍ Sāā Fɔ̍ŋndɔ̍ɔ̍ fāŋā tāāmāsi̍ ŋga̍a̍ ndɔ̄ɔ̍. Mɛ̄ɛ̍ o̍ fa̍ŋa̍, mi̍ tu̍ɛ̍ī nyāā 
yōōmāa̍ ō ŋgāa̍ ndɔ̄ɔ̍ mbo̍ vēēlū āā, “Hu̍ŋ.” O̍ ko̍ŋ, mi̍ cha᷅ so᷅ tīŋīo̍o̍. Wāna̍ wa̍ 
īchāli̍ le̍cho̍o̍ wo̍, sīke̍līi̍ nda̍ tūū lu̍su̍l nyɔ̍ɔ̍ŋ ndo̍ ō wa̍ ndu̍ o̍ bā. 

6O̍ ko̍ŋ kɔ̍ɔ̍lī, mi̍ tu̍ɛ̍ī nyɔ̄ɔ̍ nyāā yōōmāā hīɔ̍ɔ̍lu̍a̍a̍ ka̍ŋ tɛ̄ɛ̄ŋ māā dīōm wāna̍ chi̍e̍e̍ 
āā, “Wi̍tīi̍yo̍ŋ sīa̍a̍mbūi̍yo̍ lē pīlɛ̍ kpe̍, le̍ pāāwā wa̍li̍ lēpāla̍. Sūa̍a̍ŋ sīa̍a̍mbūi̍yo̍ 
lēyāa̍ kpe̍ le̍ pāāwā wa̍li̍ lēpāla̍. Kɛ̍ ndu̍yɛ̍, tɛ̍ɛ̍mbūū chūɛ̄īya̍ŋ a̍ mūɛ̄īya̍ŋ te̍.” 

7O̍ ko̍ŋ kɔ̍ɔ̍lī, mi̍ Sāā Fɔ̍ŋndɔ̍ɔ̍ fāŋā tāāmāsi̍ hi̍ɔ̍ɔ̍lo̍o̍. Mɛ̄ɛ̍ o̍ fa̍ŋa̍, mi̍ tu̍ɛ̍ī mi̍ nyāā 
yōōmāa̍ ō hīɔ̍ɔ̍lo̍o̍ vēēlū āā, “Hu̍ŋ.” 

8Mi̍ cha᷅ mi̍ so᷅ pu̍pu̍la̍a̍ wo̍ fūlā. Wāna̍ wa̍ īchāli̍ le̍cho̍o̍ wo̍ dīōlā ndɔ̄la̍ŋ āā, 
Pīɔ̍mndo̍. Mi̍ o̍ nɔ̍ dīōla̍ŋ āā, Chi̍e̍e̍ Pīɔ̍m ndo̍ hūŋ ndu̍ kɔ̄ɔ̄lī. Nda̍ nda̍ ŋi̍ɔ̍ɔ̍ŋ 
kpāāyāa̍ wa̍ nda̍ ō kēna᷄ŋ māā o̍ wānāā hīɔ̍ɔ̍lu̍ o̍ wānāā hīɔ̍ɔ̍lu̍ tɛ̍ɛ̄ŋ o̍ chi̍e̍ēŋndo̍ 
chōo̍ mā dīī ō pīlɛ̍. Kpāāyāa̍ wa̍ nda̍ ō kēna᷄ŋ le̍ mā dīu̍ wāŋnda̍, a̍ chɔ̄ūla̍ŋ, a̍ 
yīa̍a̍ŋ, a̍ nāāla̍ŋ, a̍ vīsīāā bīyāa̍ yōndōo̍ ni᷄ŋ. 

9O̍ ko̍ŋ kɔ̍ɔ̍lī, mi̍ Sāā Fɔ̍ŋndɔ̍ɔ̍ fāŋā tāāmāsi̍ ŋu̍ɛ̍ɛ̍no̍o̍. Mɛ̄ɛ̍ o̍ fa̍ŋa̍, mi̍ cha᷅ mi̍ 
nyi̍nāā wānāā nda̍ dīu̍ le̍ sūɛ̍i̍ Mɛ̄lɛ̄kɛ̍i̍ ya̍, a̍ dīmūl wāŋnda̍ a̍ Mɛ̄lɛ̄ka̍ o̍kɔ̄ɔ̄ wo̍. Ā 
wa̍ o̍ ma̍āŋndo̍ bɛ̄ŋgu̍. 

10Mi̍ tu̍ɛ̍ī ma̍ dīmī chōo̍ cho̍o̍ āā, “Māsānɔ̄ɔ̍ Mɛ̄lɛ̄ka̍ nɔ̍ kpāāyāa̍ kpo̍u̍ wo̍, nūm 
Mɛ̄lɛ̄ka̍ sa̍kpōo̍, nūm wānā nɔ̍lā mā ti̍i̍nda̍ŋ ndo̍, vɛ̄ɛ̍nɛ̍ kpɛ̍ na̍a̍ ŋ̄ nɔ̄ yɛ̄ mī ŋ̄ chu᷄m 
le̍ mbō lo̍ o̍ ko̍ŋ mā kēlū yāmɛ̍i̍, mā hu̍ŋ mi̍ŋgūl wānāa̍ cho̍ o̍ chi̍e̍ēŋndo̍ chōo̍ wa̍ 
māa̍, le̍ dīū nda̍ dīu̍ na̍a̍ wo̍?” 

11O̍ ko̍ŋ kɔ̍ɔ̍lī, mi̍ cha᷅ nda̍ kpo̍u̍ ma̍ kē nda̍ dōmāla̍ hu̍mbūla̍ŋ. Ma̍ dīmūl nda̍ māā 
ā chɔ̄ɔ̄lu̍ wɔ̍ pɛ̍ŋgī le̍ te̍le̍ŋ bi̍ŋgī, mbō lo̍ o̍ ko̍ŋ mī chāāŋāā ndāā bu̍ɛ̍īya̍, a̍ chāāŋāā 
ndāā wa̍nāā lāāla᷄ŋnda̍, a̍ nɔ̍ mā sɔ̄la̍ pīɔ̍mndo̍ mɛ̄ɛ̍ nda̍ bɛ̍ɛ̍ nda̍ sɔ̄la̍ pīɔ̍mndo̍ yɛ̍ 
wa̍, mā chīŋa̍ mɛ̄ɛ̍ nda̍ nɔ̄ le̍ wāa̍ yɛ̍. 

12O̍ ko̍ŋ kɔ̍ɔ̍lī, mi̍ Sāā Fɔ̍ŋndɔ̍ɔ̍ fāŋā tāāmāsi̍ ŋɔ̍mpu᷅mndo̍. Mɛ̄ɛ̍ o̍ fa̍ŋa̍, mi̍ cha᷅ mi̍ 
lɛ̄ŋnde̍ŋ lē nyīīyā ta̍u̍ ta̍u̍. Mi̍ pāa̍le̍ŋ lē pīīmīāā kpi̍lo̍ māā pi̍ndi̍ pi̍ndi̍. Mi̍ pāŋge̍i̍ 
dīū yɔ̍ɔ̄, māā mākōo̍. 

13O̍ ko̍ŋ kɔ̍ɔ̍lī, mi̍ lōo̍ŋ di̍a̍ndū o̍ ha̍la̍ wo̍ŋ ŋ̄ dēlī lɛ̄ŋ mɛ̄ɛ̍ hūēīyīī bɛ̄ndūe̍i̍ ī hūāŋ 
nu̍a̍ā mī yɔ̄m kūāmāa̍ chīɛ̄ɛ̄lu̍ŋ yɛ̍. 

14Mi̍ ha̍la̍a̍ fāŋa᷄ŋ mɛ̄ɛ̍ nda̍ sīmbūl nu̍a̍ā yāu̍wo̍ yɛ̍. Pēmbo᷄ŋ kpo̍u̍ a̍ lɛ̄ŋīī cho̍ ī 
bālāā a̍ mɛ̄ŋnda̍ŋ nde̍, mi̍ ŋ̄ fāŋa᷄ŋ o̍ fo̍ndāŋndā ŋ̍ wa̍ la̍ŋ. 

15O̍ ko̍ŋ kɔ̍ɔ̍lī, mi̍ cha᷅ māsāa̍ o̍ chi̍e̍ēŋndo̍ ni᷄ŋ, a̍ wānāā bɛ̄ndūa̍a̍, a̍ bōlīī so̍vɛ̄i̍ya̍, 
a̍ wānāā sūlāa̍, a̍ wānāā kpāāyāa̍, a̍ wānā o̍ wānā fe̍e̍, chīa̍a̍ ni̍, a̍ wānāā yɔ̄ŋāā, 
nda̍ kpo̍u̍ ma̍ kɔ̍ vi̍ŋi᷄ŋ o̍ būūlūla̍ŋ ni᷄ŋ, a̍ o̍ pōūta̍ŋ bɛ̄ŋgu̍ o̍ pēmbo᷄ŋ. 

16Ma̍ dīmūl pēmbo᷄ŋ a̍ pōūta̍ŋ chōo̍ cho̍o̍ kpe̍le̍ŋ āā, “De̍l na̍a̍ chōo̍ mā vēŋ na̍a̍ le̍ 
wāna̍ cha̍l o̍ kpe̍ŋgbe̍i̍ lēmāsāa̍ chōo̍ wo̍. Vi̍o̍ŋ na̍a̍ le̍ Sāā Fɔ̍ŋndɔ̍ɔ̍ yɔ̄ŋi̍ o̍ tu̍si̍ na̍a̍ 
nyɛ̄ pālāa̍ chōo̍. 

17Vi̍o̍ŋ na̍a̍, kāni̍ fu̍u̍le̍, pāa̍le̍ kpūndɛ̍le̍ŋ lē fūūlu̍u̍, pāa̍le̍ nda̍ nɔ̄ le̍ na̍a̍ nyɛ̄ pālāa̍ 
tūsīo̍o̍ chōo̍ le̍ŋ. Wānā o̍ wānā nɔ̍lā fu̍lā lēni᷄ŋ te̍.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 7 

A̍ wānāā wāa̍la̍ kɛm̍ɛ ̄a̍ be̍le̍-hiɔ̍ɔ̍l̍u̍ a̍ lā hīɔɔ̍l̍u̍a̍a̍ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ cha᷅ ki̍i̍la̍a̍ Mɛ̄lɛ̄ka̍a̍ nda̍ nda̍ hi̍ɔ̍ɔ̍lu̍. Ā wa̍ īsīsi̍ o̍ chi̍e̍ēŋndo̍ 
kpēŋgūŋ hi̍ɔ̍ɔ̍lo̍ŋ. Ma̍ hāū nɛ̄īla̍ hi̍ɔ̍ɔ̍lu̍la̍ hūēīye̍ ī hūāŋ nda̍ŋ, yɔ̄ŋi̍ i̍ hɔ̍ŋ o̍ 
chi̍e̍ēŋndo̍ chōo̍, a̍ o̍ mɛ̄ŋnda̍ŋ chōo̍, a̍ o̍ yɔ̄m o̍ yɔ̄m chōo̍. 

2O̍ ko̍ŋ kɔ̍ɔ̍lī, mi̍ cha᷅ mi̍ ki̍i̍la̍nɔ̍ Mɛ̄lɛ̄ka̍ chēle̍ŋ cha᷄ŋ kpe̍ŋgīi̍ pāa̍le̍ŋ lē chāŋ nde̍. 
Nyɛ̄ hāndāā lātāāmāsi̍ Mɛ̄lɛ̄ka̍ cho̍ yōōmū wo̍ ō wa̍ ndu̍ o̍ bā. Ki̍i̍la̍a̍ Mɛ̄lɛ̄ka̍a̍ 
hīɔ̍ɔ̍lu̍a̍a̍, ā kpāāyāa̍ wa̍ ō kēna᷄ŋ le̍ mā tɛ̄ɛ̄mbu̍u̍ nyɔ̄ɔ̍ŋ o̍ chi̍e̍ēŋndo̍ chōo̍, a̍ mu᷅ŋ 
o̍ mɛ̄ŋnda̍ŋ ni᷄ŋ nda̍, mi̍ tu̍ɛ̍ī ki̍i̍la̍nɔ̍ ko̍ŋ mbo̍ vēēlū nda̍ chōo̍ cho̍o̍ kpe̍le̍ŋ. 

3Mbo̍ dīmūl nda̍ āā, “Lā tɛ̍ɛ̍mbūū wɔ̄ nyɔ̄ɔ̍ŋ o̍ chi̍e̍ēŋndo̍ chōo̍, a̍ mu᷅ŋ o̍ mɛ̄ŋnda̍ŋ 
ni᷄ŋ, a̍ yɔ̄mnde̍ le̍ ha̍a̍, a̍ mbō lo̍ o̍ ko̍ŋ mī ŋ̄ hāndu̍ tāāmāsi̍la̍ŋ bu̍ɛ̍i̍yāa̍ Mɛ̄lɛ̄ka̍ nāa̍ 
o̍ ŋ̄tēndu̍.” 

4Mi̍ tu̍ɛ̍ī ma̍ chɔ̄m mɛ̄ɛ̍ wānāā nda̍ ho᷄l tāāmāsi̍ Mɛ̄lɛ̄ka̍a̍ o̍ ŋ̄tēndu̍ wa̍ chō bōllē 
pīlɛ̍ yɛ̍, māā ā chō wāa̍la̍ŋ kɛ̄mɛ̄ a̍ wāa̍la̍ŋ be̍le̍-hi̍ɔ̍ɔ̍lu̍ a̍ lā hīɔ̍ɔ̍lu̍, fūlāa̍ o̍ yu̍ŋgu̍ o̍ 
yu̍ŋgu̍ cho̍o̍ I̍sɔ̄lūɛ̄ī. Nda̍ cho̍ ha̍ā ni̍. 

5Yu̍ŋgu̍ Chu̍dā wo̍, wāa̍la̍ŋ tɔ̍ a̍ lā tīɔ̍ɔ̍ŋ (12). Yu̍ŋgu̍ Lūbɛ᷅ŋndo̍, wāa̍la̍ŋ tɔ̍ a̍ lā tīɔ̍ɔ̍ŋ 
(12). Yu̍ŋgu̍ Ka̍a̍dī wo̍, wāa̍la̍ŋ tɔ̍ a̍ lā tīɔ̍ɔ̍ŋ (12). 

6Yu̍ŋgu̍ A̍sīɛ̄ɛ̄ wo̍, wāa̍la̍ŋ tɔ̍ a̍ lā tīɔ̍ɔ̍ŋ (12). Yu̍ŋgu̍ Nāfi̍ta̍līīyo̍, wāa̍la̍ŋ tɔ̍ a̍ lā tīɔ̍ɔ̍ŋ 
(12). Yu̍ŋgu̍ Māna̍sɛ̄ wo̍, wāa̍la̍ŋ tɔ̍ a̍ lā tīɔ̍ɔ̍ŋ (12). 

7Yu̍ŋgu̍ Si̍mīɔ̄ŋndo̍, wāa̍la̍ŋ tɔ̍ a̍ lā tīɔ̍ɔ̍ŋ (12). Yu̍ŋgu̍ Li̍vāīyo̍, wāa̍la̍ŋ tɔ̍ a̍ lā tīɔ̍ɔ̍ŋ 
(12). Yu̍ŋgu̍ I̍sa̍a̍kā wo̍, wāa̍la̍ŋ tɔ̍ a̍ lā tīɔ̍ɔ̍ŋ (12). 

8Yu̍ŋgu̍ Sɛ̍bu̍lɔ̄ŋndo̍, wāa̍la̍ŋ tɔ̍ a̍ lā tīɔ̍ɔ̍ŋ (12). Yu̍ŋgu̍ Chōo̍sɛ̍ wo̍, wāa̍la̍ŋ tɔ̍ a̍ lā 
tīɔ̍ɔ̍ŋ (12). Yu̍ŋgu̍ Bɛ̍ŋnja̍mīŋndo̍, wāa̍la̍ŋ tɔ̍ a̍ lā tīɔ̍ɔ̍ŋ (12). 

Chɔŋ᷄ che᷅ fāŋgā bɛn̍dū bɛn̄dōo̍ 
9O̍ ko̍ŋ kɔ̍ɔ̍lī, mi̍ cha᷅ wāŋnda̍ fāŋgā bɛ̍ndū bɛ̄ndōo̍. Ā wa̍ fāŋgā ha̍a̍a̍, nda̍ a̍a̍ chu̍ū 
chɔ᷅m te̍. Nda̍ a̍a̍ fu̍la̍ o̍ lēlɛ̄ŋ o̍ lēlɛ̄ŋ, a̍ lēkāa̍ o̍ lēkāa̍, a̍ wāŋnda̍ su̍u̍ o̍ su̍u̍, a̍ īsɔ̄ɔ̍ o̍ 
īsɔ̄ɔ̍ ma̍ŋgālāā. Ā wa̍ ā dōvīa̍ŋ o̍ nyɛ̄lā hūmbūla̍ŋ ni᷄ŋ, a̍ sīɔ̍ɔ̍la̍ wāūla̍ŋ nda̍ o̍ lābā, 
ma̍ wā īsīsi̍ o̍ kpe̍ŋgbe̍i̍ lēmāsāa̍, a̍ Sāā Fɔ̍ŋndɔ̍ɔ̍ lāchī. 

10Ma̍ dīmī chōo̍ cho̍o̍ āā, “Sāŋgālāa̍ chō o̍ Mɛ̄lɛ̄ka̍ nāa̍ lo̍, o̍ cho̍ īchāli̍ o̍ kpe̍ŋgbe̍i̍ 
lēmāsāa̍ chōo̍ wo̍, nda̍ Sāā Fɔ̍ŋndɔ̍ɔ̍ le̍ pīŋī nda̍ pīŋi̍ na̍a̍ wo̍.” 

11O̍ ko̍ŋ kɔ̍ɔ̍lī, mi̍ cha᷅ ki̍i̍la̍a̍ Mɛ̄lɛ̄ka̍a̍ kpo̍u̍ īsīsi̍ a̍ ba̍lāā kpe̍ŋgbe̍i̍ lēmāsāa̍, a̍ 
lāŋgba̍ā kālla̍, a̍ nyāā yōōmāā hīɔ̍ɔ̍lu̍a̍a̍. Ma̍ bāŋ wūla̍ŋ o̍ kpe̍ŋgbe̍i̍ lēmāsāa̍ 
hɔ̄lndɔ̄ ma̍ sōōlūū Mɛ̄lɛ̄ka̍. 



2632 

 

 
Kisi Bible Quick 

© 2013 Bible Society in Liberia. 
 

 
 

 

12Ma̍ dīmī āā, “Āmi̍i̍nā. Nūm Mɛ̄lɛ̄ka̍ nāa̍, sāŋgālāa̍ chō le̍ nūm, a̍ līsāa̍, a̍ kɔ̄l kālo̍o̍, 
a̍ ba̍li̍ka̍a̍, a̍ bɛ̄ɛ̄le̍ŋ, a̍ kpāāyāa̍, a̍ dīāllūŋ kāla᷄ŋ le̍ fɛ̍ɛ̍ŋ a̍ fɛ̍ɛ̍ŋ. Āmi̍i̍nā.” 

13O̍ ko̍ŋ kɔ̍ɔ̍lī, mi̍ lāŋgba̍ā kālla̍ ō pīlɛ̍ nyūnā ya̍ āā, “Ō nɛ̄ɛ̍ni̍a̍ā cho̍ yɛ̄ ha̍ā a̍ nyɛ̄lā 
hūmbūla̍ŋ lēkɔ̄ɔ̍? Ndu̍yɛ̍, kūɛ̍ɛ̍nɛ̍ nda̍ fūla̍ yɛ̄?” 

14Mi̍ mu̍lūl ndu̍ a̍a̍, “I̍ si̍nā le̍ fāllo̍. Kɛ̍ nūm sīnā.” 

Mbo̍ dīmūl la̍ āā, “Wānāa̍ fu̍la̍ o̍ nyɛ̄ pālāā bɛ̄ndōo̍ ni᷄ŋ nda̍ cho̍ ha̍ā ni̍. Nda̍ tɔ̍ɔ̄ 
nyɛ̄lā ndāla̍ŋ a̍ kōo̍ma̍ Sāā Fɔ̍ŋndɔ̍ɔ̍ mi̍ lā yɔ̄nu᷄ŋ la̍ hu̍mbū fo̍ fo̍ ni̍. 

15Le̍ sa̍bū kōŋ nda̍ chō o̍ kpe̍ŋgbe̍i̍ lēmāsa̍ Mɛ̄lɛ̄ka̍a̍ hɔ̄lndɔ̄, ma̍ wā ndu̍ sāāŋgīāllo̍ 
īdīi̍ a̍ īchɔ̄l o̍ chīɛ̍i̍ Mɛ̄lɛ̄ka̍a̍ ni᷄ŋ ni̍. Ndu̍yɛ̍, wāna̍ cho̍ ho̍ō o̍ kpe̍ŋgbe̍i̍ lēmāsāa̍ chōo̍ 
wo̍, ndu̍ pi̍la̍ cho̍ wā nda̍ īkɛ̄i̍, mbō mānda̍ nda̍ nyɛ̄ o̍ nyɛ̄ bɛ̍ɛ̍ yɔ̍nūŋ nda̍ le̍. 

16Yīmā nɛ̍ī lɛ̍ nda̍ le̍. Bo̍lōlā ve̍sā lɛ̍ nda̍ le̍. Pāa̍le̍ lo̍ō lɛ̍ nda̍ le̍, ndu̍yɛ̍ hāŋgu̍l bi̍ī 
lɛ̍ nda̍ le̍. 

17Kāni̍ fu̍u̍le̍, Sāā Fɔ̍ŋndɔ̍ cho̍ īsīsi̍ o̍ lu᷅ŋndo̍ tɛ̄ɛ̄ŋ o̍ kpe̍ŋgbe̍i̍ lēmāsāa̍ hɔ̄lndɔ̄ wo̍, 
ndu̍ cho̍ wāna̍ ma̍ndā nda̍ wo̍ ni̍, mɛ̄ɛ̍ wānā ma̍ndāā lāsāa̍ māndā sa̍a̍ ndūa̍a̍ yɛ̍. 
Ndu̍yɛ̍, ō chō lākɔ̄ a̍ nda̍ o̍ so̍o̍ŋ mɛ̄ŋma̍ ke᷅ wa̍nā yo̍o̍mōo̍ wa̍ŋ. Ndu̍yɛ̍, māmɛ̍mɛ̍ 
o̍ māmɛ̍mɛ̍ ma̍ cho̍ nda̍ o̍ hɔ̄l, Mɛ̄lɛ̄ka̍ chō wɔ̄ɔ̄sūū fo̍.” 

Sāā Fɔŋ̍ndɔɔ̍ ̍fāŋa̍ tāāmāsi ̍ŋɔm̍mɛu̍̄ wo̍ 
1Mɛ̄ɛ̍ Sāa̍ Fɔ̍ŋndɔ̍ɔ̍ fāŋa̍ tāāmāsi̍ ŋɔ̍mmɛ̍ū wo̍, mi̍ nyɛ̄ o̍ nyɛ̄ yɔ̄nu᷄ŋ do̍ŋ do̍ŋ 
ɛ̄chɛ̍nɛ̄, mbo̍ lō le̍nde̍ o̍ me̍yāā le̍ mi̍ni̍tīi̍la̍ŋ be̍le̍-ya̍a̍. 

2O̍ ko̍ŋ kɔ̍ɔ̍lī, mi̍ cha᷅ ki̍i̍la̍a̍ Mɛ̄lɛ̄ka̍ā ŋɔ᷄mmɛ̍ūwa̍ a̍ si᷅m Mɛ̍lɛ̄ka̍ lāchī wa̍. Ma̍ kē 
nda̍ bu̍lu̍la̍ŋ lā ŋɔ᷄mmɛ̍ū. 

3Mi̍ cha᷅ vɛ̄lɛ̄ ki̍i̍la̍nɔ̍ Mɛ̄lɛ̄ka̍ chēle̍ŋ, mbo̍ hu᷄ŋ si᷅m o̍ ma̍āŋndo̍ hɔ̄lndɔ̄, a̍ hɛ̄ŋgɛ̍i̍ 
ŋ̄ko̍o̍līi̍ nda̍ lūām nyɛ᷅m chūŋ kɛ̄ndɔ᷄ŋ ndo̍ o̍ bā. Ma̍ kē ki̍i̍la̍nɔ̍ Mɛ̄lɛ̄ka̍a̍ ho̍ō nyɛ̄m 
chūŋ kɛ̄ndɔ᷄ŋ ta̍u̍, le̍ mbō mūūli̍āŋ mu̍ŋ a̍ pīɛ̄īlē wānāa̍ Mɛ̄lɛ̄ka̍a̍ kpo̍u̍, le̍ mbō lōm 
mu̍ŋ o̍ ma̍āŋ ŋ̄ko̍o̍līi̍ cho̍ o̍ kpe̍ŋgbe̍i̍ lēmāsāa̍ hɔ̄lndɔ̄ wo̍ chōo̍. 

4Mi̍ kūmi̍i̍ nyɛ̄m chūŋ kɛ̄ndɛ̄ŋ ki̍i̍la̍nɔ̍ ko̍ŋ yɔ̄ŋgu̍ ve̍, ī hēl a̍ pīɛ̄īlē wānāa̍ Mɛ̄lɛ̄ka̍a̍ 
lātūlu̍ Mɛ̍lɛ̄ka̍ lāchī. 

5O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ kōŋ chūā hɛ̄ŋgɛ̍i̍ ko̍ŋ mbo̍ kūāndū yīŋnde̍ŋ o̍ 
ma̍āŋndo̍ chōo̍ a̍ ndu̍, mbo̍ pēī cha̍, mbo̍ wūū le̍ŋ wu̍sūāā o̍ chi̍e̍ēŋndo̍ chōo̍. 
Dīmīo̍o̍ nu̍a̍ā āā, ō wūu̍ le̍ŋ mi̍ ta᷅ŋnda̍ŋ mā dēŋī kpa̍ŋgāŋgāŋ, kpāŋgāŋgāŋ bɛ̄ndū 
bɛ̍ndū. Mi̍ tu̍ɛ̍ī dīōmnda̍ŋ sūɛ̍i̍. Mi̍ nyɔ̄ɔ̍ tōsā ŋu̍āla̍lɛ̍ī bɛ̄ndū. Mi̍ lɛ̄ŋnde̍ŋ lē nyīīyā. 

Kii̍l̍a̍a̍ Mɛl̄ɛk̄a̍a̍ ŋɔm᷄mɛu̍̄wa̍ hɔŋ᷄ bu̍lu̍la̍ kpūndɛl̍a̍ŋ 
6O̍ ko̍ŋ kɔ̍ɔ̍lī, mi̍ ki̍i̍la̍a̍ Mɛ̄lɛ̄ka̍ā ŋɔ᷄mmɛ̍ūwa̍ bɛ̄ɛ̄ndīa̍ŋ le̍ mā hɔ̄ŋ bu̍lu̍la̍ŋ. 

7Mi̍ ki̍i̍la̍nɔ̍ tāso̍o̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ lōōŋ kpu̍ŋgba᷄ŋ bɛ̄ndo᷄ŋ ŋ̄ cha᷄ŋ 
cho̍o̍ cho̍o̍, ŋ̄ mūūli̍āŋ a̍ yīŋnde̍ŋ, a̍ kōo̍wa̍ŋ, mi̍ ŋ̄ hūlu᷄ŋ o̍ chi̍e̍ēŋndo̍ chōo̍. Tē 

chi̍e̍ēŋndo̍ kpo̍u̍ ō wa̍ nyɛ̄ pīɔ̄ūwāā sālā yāa̍ pɛ̍, kūmbōo̍ ō pīlɔ̍ɔ̄ ki̍nɛ̍i̍ mbo̍ ŋūā 
pa̍ku̍. Tē yɔ̄mnde̍ o̍ chi̍e̍ēŋndo̍ chōo̍ ndi̍ i̍i̍ wa̍ nyɛ̄ pīɔ̄ūwāā ku̍ndāla̍ŋ sālā yāa̍ pɛ̍, 
ku̍ndāa̍ ō pīlɛ̍ ki̍nɛ̍i̍ mi̍ ī ŋūā kpo̍u̍. Ndu̍yɛ̍, bīl o̍ bīl pūīyāā mbo̍ ŋūā pa̍ku̍. 

8O̍ ko̍ŋ kɔ̍ɔ̍lī, mi̍ ki̍i̍la̍nɔ̍ di̍i̍ŋ ndɔ̄ɔ̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ cha᷅ mi̍ nyɔ̄ɔ̍ fūlā 
māā pēmbīī bɛ̄ndū. Ī wa̍ sānde̍i̍ kpe̍e̍kpe̍i̍. Mi̍ cha᷅ ma̍ māl ndi̍ o̍ pēe̍ mɛ̄ŋmā īhɛ᷄llo̍ 
ni᷄ŋ pu̍ndāŋ. Tē pēe̍ mɛ̄ŋmā īhɛ᷄llo̍ ndu̍ o̍o̍ wa̍ nyɛ̄ pīɔ̄ūwāā sālā yāa̍ pɛ̍, kūmbōo̍ 
ō pīlɔ̍ɔ̄ ki̍nɛ̍i̍, mbo̍ sīmnu᷄ŋ ko̍o̍wa̍ŋ kpo̍so̍ŋ. 

9Nyɛ̄ o̍ nyɛ̄ yōōmāā o̍ pēe̍ mɛ̄ŋmā īhɛ᷄llo̍ ni᷄ŋ, tē nda̍ a̍a̍ wa̍ nyɛ̄ pīɔ̄ūwāā ku̍ndāla̍ŋ 
sālā yāa̍ pɛ̍, ku̍ndāa̍ ō pīlɔ̍ɔ̄ ki̍nɛ̍i̍ ma̍ wū kpo̍u̍. Dɛ̄ndɛ̄la̍ bɛ̍ndūlā ku̍ā o̍ mɛ̄ŋnda̍ŋ 
chōo̍ la̍ŋ ki̍nɛ̍i̍, te̍ la̍ a̍a̍ wa̍ nyɛ̄ pīɔ̄ūvāā ku̍ndāla̍ŋ sālā yāa̍ pɛ̍, ku̍ndāa̍ ō pīlɔ̍ɔ̄ ki̍nɛ̍i̍ 
mi̍ lā tāmbū kpo̍u̍. 

10O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ya̍a̍ ndɔ̍ɔ̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ lūēī di̍a̍ndɛ̄ī 
bɛ̄ndūe̍i̍ pūm ī fūlā chōo̍ cho̍o̍ fɛ̍ɛ̍ɛ̄, māā tɛ̄ŋgɛ̍ lēyīŋ bɛ̄ndū. Mi̍ ī dēl o̍ pēēla̍ŋ a̍ o̍ 
so̍o̍ŋnda̍ māmɛ̄ŋnda̍ŋ ni᷄ŋ. Tē pēēla̍ŋ kpo̍u̍ o̍ chi̍e̍ēŋndo̍ chōo̍ a̍ būūlūla̍ 
māmɛ̄ŋnda̍ŋ la̍ wa̍ nyɛ̄ pīɔ̄ūwāā sālā yāa̍ pɛ̍, kūmbōo̍ ō pīlɔ̍ɔ̄ ki̍nɛ̍i̍ lūe̍i̍ he̍ī de᷄l 
lēchōo̍ ni̍. 

11Dīōlā lūe̍i̍ he̍ī la̍ wa̍ ni̍ āā, “Nyɛ̄ lōlɛ̍i̍yo̍.” Ndu̍yɛ̍, mɛ̄ŋnda̍ŋ o̍ pēēla̍ŋ kūmbū i̍ de̍l 
lo̍, a̍ so̍o̍ŋnda̍ māmɛ̄ŋndā lāŋ ki̍nɛ̍i̍, mi̍ mā lōl kpa̍li̍. Wānāa̍ ko̍l ma̍ŋ nda̍ ma̍ wū 
ta̍u̍ ta̍u̍, kāni̍ fu̍u̍le̍, a̍ lo᷄l ma̍ a̍a̍ lo̍l lo̍. 

12O̍ ko̍ŋ kɔ̍ɔ̍lī, mi̍ ki̍i̍la̍nɔ̍ hi̍ɔ̍ɔ̍lo̍o̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ nyɛ̄ yɔ̄nu᷄ŋ 
pāa̍le̍ŋ, a̍ pāŋge̍i̍, a̍ lōo̍ŋ. Te̍ te̍le̍ŋnda̍ pāa̍le̍ŋ, a̍ pāŋge̍i̍ a̍ lōo̍ŋ, ŋ̄ yɔ̄ŋgū nyɛ᷅ 
wa̍wo̍ŋndo̍ la̍ŋ la̍ a̍a̍ wa̍ nyɛ̄ tūūwāā a̍ ha̍vɛ̄i̍la̍ŋ sa̍lā yāa̍ pɛ̍, ha̍vɛ̄i̍la̍ŋ kūmbōo̍ ō 
pīlɔ̍ɔ̄ ki̍nɛ̍i̍, nyɛ̄ wa̍wo̍ŋ ve̍ le̍. Le̍ he̍ī mi̍ bōōndi̍i̍ pāa̍le̍ŋ le̍ fūlā ve̍, ī dɔ̄ɔ̄na᷄ŋ le̍ 
ha̍vɛ̄i̍la̍ŋ kūmbōo̍ ō pīlɔ̍ɔ̄ ki̍nɛ̍i̍. Bōōndi̍i̍ pāŋge̍i̍ a̍ lōo̍ŋ ŋ̄ dīāndū i̍chɔ̍l le̍ bɛ̍ɛ̍, mi̍ ī 
dɔ̄ɔ̄na᷄ŋ le̍ ha̍vɛ̄i̍la̍ŋ kūmbōo̍ ō pīlɔ̍ɔ̄ ki̍nɛ̍i̍. 

13O̍ ko̍ŋ kɔ̍ɔ̍lī, mi̍ cha᷅ kōwɔ̍ɔ̍ kēlāa̍ o̍ ha̍la̍a̍ ni᷄ŋ cho̍o̍ cho̍o̍ pɔ̍ pɔ̍. Mi̍ tu̍ɛ̍ī ndu̍ 
dīmīo̍o̍ chōo̍ cho̍o̍ kpe̍le̍ŋ āā, “Kpōkō, kpōkō, kpōkō. Hɔ̄ŋɔ̄ɔ̄ ki̍i̍la̍a̍ Mɛ̄lɛ̄ka̍ā yāa̍wa̍ 
ā hūāŋ ni̍ŋ bu̍lu̍la̍ lo̍ le̍ hɔ̄ŋɔ̄ɔ̍ la̍ŋ ndo̍, kpūndɛ̍ cho̍ hūnɔ̄ɔ̄ wānāa̍ cho̍ o̍ chi̍e̍ēŋndo̍ 
chōo̍ wa̍ chōo̍ wo̍, ō chō ō bɔ̄ɔ̍ bɔ̍ɔ̍. Kpōkō, kpōkō, kpōkō.” 

1O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ ŋūɛ̍ɛ̍no̍o̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ cha᷅ lūēī 
di̍a̍ndɛ̄i̍ fu̍la̍ o̍ ha̍la̍a̍ ni᷄ŋ, mi̍ ī dēl o̍ chi̍e̍ēŋndo̍ chōo̍ ve̍, ma̍ kē lūe̍i̍ he̍ī ki̍yīi̍ cho̍ le̍ 
so̍o̍ŋ yi̍ŋgi̍lɛ̍i̍ nɔ̍ la̍mɛ̍ɛ̍lu̍ le̍ wo̍ kūmbīo̍o̍ ve̍. 

2Mi̍ lūe̍i̍ he̍ī kūmbī so̍o̍ŋ yi̍ŋgi̍lɛ̍i̍ bɛ̍ndōo̍ ho̍ō. Kūmbīo̍o̍, mi̍ kūmi̍i̍ bɛ̍ndūe̍i̍ hēl 
tu̍ū bɛ̄ndū bɛ̍ndū, mɛ̄ɛ̍ nda̍ māl nu̍a̍ā chīɛ̄ī bɛ̄ndū bɛ̍ndūe̍i̍ o̍ yīŋ yɛ̍. Mi̍ kūmi̍i̍ fu̍la̍ 
o̍ so̍o̍ŋndo̍ ho̍ō ni᷄ŋ nde̍ pīīmīāā pāa̍le̍ŋ a̍ hūēīye̍ kpi̍lo̍ kpi̍lo̍. 

3O̍ ko̍ŋ, mi̍ cha᷅ mi̍ so̍o̍nu̍a̍a̍ ā fūlā o̍ kūmi̍i̍ ke̍ŋ ni᷄ŋ, ma̍ tūāl o̍ chi̍e̍ēŋndo̍ chōo̍. 
Kpāāyāa̍ wa̍ so̍o̍nu̍a̍a̍ ha̍ā ō kēna᷄ŋ le̍ bīɔ̄ŋɔ̄ɔ̍, mɛ̄ɛ̍ ŋge̍e̍ma̍a̍ bīāŋ yɛ̍. 

4Ma̍ dīmūl nda̍ māā bīl pūīyāa̍ ni̍, a̍ tɔ̄lɔ̄ɔ̄ o̍ tɔ̄lɔ̄ɔ̄ o̍ chi̍e̍ēŋndo̍ chōo̍, a̍ yɔ̄mnde̍, 
māā ā yɔ᷅ŋ mu̍ŋ nyɛ̍ le̍, mɛ̄ɛ̍ wāŋndā chīe̍e̍ya̍ a̍ nɔ̍ ta̍a̍māsi̍ Mɛ̄lɛ̄ka̍a̍ o̍ ŋ̄tēndu̍ le̍ 
wa̍. 

5Ma̍ kē nda̍ di̍o̍o̍ le̍ mā lūe̍i̍ wāŋndā chīe̍e̍ya̍ nyɛ̄ nɛ̄īyāa̍ le̍ pāŋgo̍ŋ ŋ̄ ŋūɛ̍ɛ̍nu̍. Kɛ̍, 
ma̍ dīmūl nda̍ māā ā di̍ī wāŋnda̍ le̍. So̍o̍nu̍a̍a̍ ha̍ā nɛ̄īyo̍ mɛ̄ɛ̍ bīɔ̄ŋɔ̄ɔ̄ ŋge̍e̍ma̍a̍ nɛ̄ī 
yɛ̍ kpe̍ŋ. 

6O̍ pāŋgu̍ŋ ŋu̍ɛ̍ɛ̍nu̍ŋ mu̍ŋ ni᷄ŋ, wāŋnda̍ ā nūūvīāā ni̍ŋ nɛ̍īla̍ŋ le̍ mā vī, kɛ̍ ā vi᷅ le̍. Ā 
yēēmā ni̍ŋ pi̍ɔ̍mndo̍, kɛ̍ pīɔ̍mndo̍ hi᷅ŋ te̍. 

7Mɛ̄ɛ̍ nda̍ bɛ̄ɛ̄ndīāā nu̍a̍ā su̍a̍a̍ le̍ kɔ̄la̍ŋ o̍ chɔ̄ūwo̍ yɛ̍, le̍nde̍ so̍o̍nu̍a̍a̍ ha̍ā ā wa̍ ni̍. 
Nyɛ᷄m wa̍ nda̍ o̍ lēbōl lo̍ŋ, mɛ̄ɛ̍ mɔ̍si̍l lēmāsāa̍ wā nu̍a̍ā mā tōōsi̍a̍a̍ ndu̍ a̍ 
ko̍o̍līi̍yo̍ŋ yɛ̍. Hɔ̄lāā ndāa̍ māā ŋ̄wāŋndā chīe̍e̍. 

8Yīīŋnde̍ mɛ̄ɛ̍ yīīŋīī wāŋ lāāndūa̍a̍ chō yɛ̍. Chīŋndo̍ŋ māā lākpɔ̍kūŋ. 

9Nyɛ᷄m wa̍ nda̍ ŋ̄ kūmbāā ta̍kpāla̍ŋ ndo̍ŋ, kālo̍o̍ māā ŋ̄chīli̍ŋ. So̍o̍nu̍a̍a̍ ha̍ā ā wa̍ 
kɔ̄la̍ŋ pɛ̍, mā tūēī bɔ̄ɔ̄lā ndāla̍ŋ īdīkī dīkīe̍i̍ pɛ̍, nu̍a̍ wɔ̍ ko̍ mɛ̄ɛ̍ nyɛ̄lā nyāāna᷄ŋnda̍ 
wāŋnda̍ kūā o̍ chɔ̄ūwo̍ la̍ŋ lā wā nu̍a̍ā fāŋgā ta̍u̍ ta̍u̍ mī su̍a̍a̍ kūā a̍ la̍ŋ yɛ̍ ni̍. 

10So̍o̍nu̍a̍a̍ ha̍ā lōmīī ndɛ̄i̍, a̍ nyɛ̄ nda̍ bīāŋ ko̍ŋ ndo̍, māā lāŋge̍e̍ma̍. Kpāāya̍ nda̍ 
nɔ̄ le̍ bīɔ̄ŋɔ̄ɔ̍ le̍ wāŋnda̍ nyɛ̄ nɛ̄īyāa̍ lūēīyo̍ le̍ pāŋgo̍ŋ ŋ̄ ŋūɛ̍ɛ̍nu̍ wo̍, o̍ lōmīī ndɛ̄i̍ 
ke̍ŋ ni᷄ŋ o̍ cho̍ ni̍. 

11So̍o̍nu̍a̍a̍ ha̍ā, māsā nda̍ cho̍ nda̍ bōlle̍ŋ ndo̍ ndu̍ ko̍ni̍ cho̍ bōlle̍ŋ le̍ so̍o̍ŋ 
yi̍ŋgi̍lɛ̍i̍ nɔ̍ ko̍ŋ la̍mɛ̍ɛ̍lu̍ le̍ wo̍ ni̍. Dīōlā ndɔ̄la̍ŋ o̍ Hi̍būlūi̍ye̍ ni᷄ŋ āā, A̍ba̍dɔ̄ŋ, o̍ 
Kīli̍kīi̍ye̍ ni᷄ŋ āā, Āpɔ̍li̍yɔ̄ŋ, ko̍ŋ cho̍ ni̍, Wānā Tɛ̍ɛ̍mbāa̍ Dɛ̍nɔ̍ɔ̍. 

12Mɛ̄ɛ̍ kpūndɛ̍ tāso̍o̍ hi̍o̍ū ho̍ō ni̍, mi̍ kpūndɛ̍la̍ŋ lā lō wɔ̄ kɔ̄ɔ̄lī lā tīɔ̍ɔ̍ŋ. 

13O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ ŋɔ̍mpu᷅mndo̍ hūāŋ bu̍lu̍ ndɔ̄ɔ̍. Mɛ̄ɛ̍ o̍ hɔ̍ŋ, mi̍ tu̍ɛ̍ī 
mi̍ dīōmndo̍ sūāā o̍ sɔ̍ŋgi̍la̍ hi̍ɔ̍ɔ̍lu̍la̍ŋ o̍ ma̍āŋ ŋ̄ko̍o̍līi̍ cho̍ Mɛ̄lɛ̄ka̍ lāchī wo̍. 

14Mi̍ dīōm kōŋ dīmūl ki̍i̍la̍nɔ̍ ŋɔ̍mpu᷅m bu̍lo̍o̍ wa̍ ko̍ŋ o̍ bā wo̍ āā, “Ti̍mbi̍ ki̍i̍la̍a̍ 
hi̍ɔ̍ɔ̍lu̍a̍a̍ cho̍ ā yīyāā o̍ Pēē Bɛ̍ndōo̍ Yūfi̍lu̍a̍tīī wa̍.” 

15O̍ ko̍ŋ ma̍ tīmbī ki̍i̍la̍a̍ hi̍ɔ̍ɔ̍lu̍a̍a̍ ka̍ŋ. Ā wa̍ ā yīyāā ma̍ wā ā kɛ̄sīāā le̍ nyɛ̍ nɔ̍ le̍ 
yɔ̄nɔ᷄ŋndo̍ o̍ ha̍vɛ̄i̍yo̍ ho̍ō bɛ̄ŋgu̍ o̍ pāa̍le̍ŋ nde᷅ŋ chōo̍, o̍ pāŋge̍i̍ he̍ī ni᷄ŋ, o̍ wɔ̄sīo̍o̍ 
ho̍ō ni᷄ŋ ndo̍. Ma̍ tīmbī nda̍ le̍ mā kɔ̍ di̍u̍ wāŋnda̍ chīe̍e̍ya̍. Tē wāŋnda̍ chi̍e̍ēŋndo̍ 
kpo̍u̍ nda̍ a̍a̍ wa̍ nyɛ̄ pīɔ̄ūwāā ku̍ndāla̍ŋ sālā yāa̍ pɛ̍, ku̍ndāa̍ ō pīlɔ̍ɔ̄ ki̍nɛ̍i̍, mā dīū 
nda̍ pa̍ku̍. 

16Ma̍ hūŋ a̍ pūa̍a̍ chɔ̄ūwa̍ kɔ̄ɔ̄lī ta̍u̍ o̍ su̍a̍a̍ chōo̍. Pūa̍a̍ chɔ̄ūwa̍ ha̍ā, mi̍ tu̍ɛ̍ī ma̍ 
chɔ̄m mɛ̄ɛ̍ nda̍ wa̍ bōllē pīlɛ̍ yɛ̍. Ā wa̍ mi̍i̍līɔ̄ŋnda̍ŋ kɛ̄mɔ̄ɔ̍ lē dīi̍ŋ. 



2635 

 

 
Kisi Bible Quick 

© 2013 Bible Society in Liberia. 
 

 
 

 

17Mɛ̄ɛ̍ ya̍ I̍ che᷅ su̍a̍a̍ ha̍ā o̍ yi̍lāŋndo̍ ni᷄ŋ yɛ̍ ndu̍ cho̍ ho̍ō ni̍. Wānā a̍a̍ che᷅ nda̍ bōlle̍ 
pɛ̍, āā kpɔ̍kūŋnda̍ ni̍. Yīŋnde̍ŋ lē wa̍ nda̍ fūlāa̍ o̍ lāsōndō a̍ ku᷄mnde̍, a̍ nyɛ̄ pūm 
chūŋ wɔ̄ɔ̍ŋndo̍ māā fu̍ŋgu̍. Wānāa̍ wa̍ o̍ su̍a̍a̍ ha̍ā chōo̍ wa̍, nyɛ̄lā chɔ̄ūla̍ wa̍ nda̍ 
lēkɔ̄ɔ̍ la̍ŋ, o̍ tākpāa̍ ki̍nɛ̍i̍, a̍ chīli̍ŋndo̍ŋ la̍ wa̍ lā tōōsīāā ni̍, a̍ kɔ̄ɔ̍le̍ sīāŋāle̍ŋ māā 
lēyīŋ, a̍ lē tīŋīle̍ŋ māā ha̍la̍ tīŋī, vɛ̄lɛ̄ a̍ lē ba̍si̍le̍ŋ. 

18Nyɛ̄m wɔ̄ɔ̍ŋ sālā yāa̍ ŋ̍ fu̍la̍ su̍a̍a̍ ha̍ā o̍ sōndō mi̍ ŋ̄ dīū wāŋnda̍ dīū bɛ̄ndōo̍ o̍ 
chi̍e̍ēŋndo̍ chōo̍ wo̍ŋ, mu̍ŋ cho̍ mu᷅ŋ ni̍, yīŋnde̍ŋ, a̍ ku᷄mnde̍, a̍ nyɛ̄ chūŋ wɔ̄ɔ̍ŋ 
pūm māā fu̍ŋgu̍. Tē wāŋnda̍ chi̍e̍ēŋndo̍ kpo̍u̍ nda̍ a̍a̍ wa̍ nyɛ̄ pīɔ̄ūwāā ku̍ndāla̍ŋ 
sālā yāa̍ pɛ̍, ku̍ndāa̍ ō pīlɔ̍ɔ̄ ki̍nɛ̍i̍, mi̍ nyɔ̄ɔ̍ŋ mu᷅ŋ ŋ̄ dīū nda̍ pa̍ku̍. 

19Kāni̍ fo̍ndōle̍, su̍a̍a̍ ha̍ā kpāāya̍ ndāa̍, nda̍ o̍ lāsōndō a̍ o̍ lōmnde̍ ndu̍ o̍o̍ cha᷅ŋ 
ni̍. Lōmīī ndɛ̄i̍ ke̍ŋ, wānā a̍a̍ che᷅ ndi̍ pɛ̍ āā kɛ̄ūwa̍ ni̍ a̍ bōlle̍ lo̍ŋ. A̍ bōlīī kēŋ nda̍ 
bo̍o̍lūū wa᷅ŋnda̍ ni̍. 

20Kɛ̍ a̍ ko̍ŋ kɔ̍ɔ̍lī fa̍ū, wānāa̍ lo̍ nyɛ̄m wɔ̄ɔ̍ŋ mu᷅ŋ ŋ̄ dīi̍ nda̍ le̍ wa̍, ā me᷄l nyɛ᷅m nda̍ 
pi̍la̍ tōōsi̍a̍a̍ wo̍ŋ sōōlūūwo̍ le̍. Ma̍ hīāū lāchī a̍ nyi̍nāa̍ wɔ̄ɔ̍ŋnda̍ sōōlūūwo̍. Nyɛ̄m 
nda̍ pi̍la̍ tōōsīāā a̍ ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ chīli̍ŋndo̍ŋ, a̍ pōūta̍ŋ, a̍ yɔ̄mnde̍ 
wo̍ŋ, ŋ̄ chi᷅ le̍, ŋ̄ tu̍i̍ī le̍, ŋ̄ ku̍ē a̍ bā ndā le̍, ma̍ hīāū lāchī a̍ mu̍ŋ sōōlūūwo̍. 

21Yɔ̄ŋndā wɔ̄ɔ̍ŋndā nda̍ wa̍ tōsāa̍ la̍ŋ, wāŋnda̍ dīūwo̍ ni̍, kōo̍wa̍ŋ bīyɔ̄ɔ̍ le̍ dɛ̍nɛ̍ 
wɔ̍ɔ̍ŋndo̍ tōsāa̍ ni̍, a̍ sūūndāa̍, a̍ vīīle̍ŋ, ma̍ kɛ̄ɛ̄ le̍ la̍ŋ mālɔ̄ɔ̍. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 10 

Chɔŋ᷄ chē kii̍l̍a̍nɔ ̍Mɛl̄ɛk̄a̍a̍ a̍ yāu̍ pɔm̄bɔ ̄sīmbūlāa̍ o̍ bā 
1O̍ ko̍ŋ kɔ̍ɔ̍lī, mi̍ cha᷅ Mɛ̄lɛ̄ka̍ ki̍i̍la̍nɔ̍ ndɔ̍ kpāāyāa̍ ō chēle̍ŋ. Ō wa̍ chɔ̄nɔ᷄ŋndo̍ 
Ɛ̄chɛ̍nɛ̄, mbo̍ wā tōlɔ̄ɔ̍. Yu̍mbu̍ yu̍mbo̍o̍ wa̍ ndu̍ ō bālāā, a̍ ni̍ŋgi̍na̍ŋgāa̍ ndu̍ o̍ 
bōlle̍ŋ chōo̍. Hɔ̄lla̍ wa̍ ndu̍ dīōndɔ̄ɔ̍ ye̍lēŋgi̍ ye̍lēŋgi̍ māā lēpāa̍. Wānā a̍a̍ che᷅ ndu̍ 
pēlo᷄ŋ pɛ̍ āā, sūŋgbu̍a̍ŋ ni̍. Īmālākā mālākɛ̄i̍ ŋ̍ wa̍ ve̍, nu̍a̍ā wānā a̍a̍ cha᷅ āā 
yīŋnde̍ŋ ni̍. 

2Yāu̍ pɔ̄mbɔ̄ɔ̍ wa̍ ndu̍ o̍ bā ō tīmbīāā. Mbo̍ chūā pēlīī bā kɛ̄ndɛ̄i̍ mbo̍ nɛ̄ī o̍ pēe̍ 
mɛ̄ŋmā īhɛ᷄llo̍, mbo̍ chūā pēlīī bā mīālle̍ mbo̍ nɛ̄ī o̍ kɔ̄ŋgɔ̍. 

3Mbo̍ sūa̍a̍ chōo̍ cho̍o̍. Wānā a̍a̍ tu̍e̍ī pɛ̍ āā kpɔ̍kūŋndo̍ cho̍ pɛ̄ɛ̄līa̍a̍ ni̍. Mɛ̄ɛ̍ o̍ dēŋī 
mi̍ ta᷅ŋnda̍ŋ mā sūāā lē ŋɔ᷄mmɛ̍ū. 

4Mɛ̄ɛ̍ ta᷅ŋmā ŋɔ᷄mmɛ̍ūwa̍ŋ mā sōō, I̍ wa̍ ni᷅ŋ le̍ nyɛ̄ ma̍ so̍ō wo̍ pōōnyīāā. Kɛ̍, mi̍ 
tu̍ɛ̍ī mi̍ dīōmndo̍ fūlā ɛ̄chɛ̍nɛ̄, mbo̍ dīmūl la̍ āā, “Chɔ̍ɔ̍mūū nyɛ̄ ta᷅ŋmā 
ŋɔ᷄mmɛ̍ūwa̍ŋ mā dīmi̍ wo̍ le̍. Po̍o̍nyīāā dīōmndā lāŋ te̍.” 

5Ki̍i̍la̍nɔ̍ Mɛ̄lɛ̄ka̍ ya̍ che᷅ ko̍ŋ mbo̍ nɛ̄ī o̍ pēe̍ mɛ̄ŋmā īhɛ᷄llo̍ a̍ pēlēi̍ ī pīlɛ̍, mbo̍ nɛ̄ī o̍ 
kɔ̄ŋgɔ̍ a̍ ī pīlɛ̍ī yo̍, mi̍ cha᷅ mbo̍ hēēlū bā kɛ̄ndɔ̄ɔ̍ o̍ ha̍la̍. 

6Mbo̍ tīāŋnu᷄ŋ o̍ dīōlā wāna̍ cho̍ ho̍ō yōōmū le̍ fɛ̍ɛ̍ŋ a̍ fɛ̍ɛ̍ŋ ndo̍, o̍ to̍o̍si̍a̍a̍ ɛ̄chɛ̍nɛ̄, 
a̍ chi̍e̍ēŋndo̍, a̍ pēe̍ mɛ̄ŋmā īhɛ᷄llo̍, a̍ nyɛ̄ o̍ nyɛ̍ cho̍ o̍ mu̍ŋ ni̍ŋ ndo̍. Mi̍ ki̍i̍la̍nɔ̍ 
Mɛ̄lɛ̄ka̍a̍ ho̍ō dīmī āā, “Ta̍ma̍la̍ bɛ̍ɛ̍ yɔ̄nu᷄ŋ ndɛ̍ le̍. 

7Tē ō lo̍ pɛ̍ o̍ ko̍ŋ mī ki̍i̍la̍nɔ̍ ŋɔ̍mmɛ̍ūwo̍ ō hɔ᷄ŋ bu̍lo̍o̍ o̍ ndɔ̍ɔ̍, sɔ̄ɔ̍ŋ Mɛ̄lɛ̄ka̍ kɛ̄ɛ̄si̍a̍a̍ 
le̍ tōsāa̍, kɛ̍ mi̍ ŋ̄ wā ŋ̄ vīāŋna᷄ŋ ndo̍ŋ, ō sīo̍u̍ mu̍ŋ tōsā mɛ̄ɛ̍ o̍ di̍mu̍l bu̍ɛ̍i̍yāā ndūa̍a̍ 
sīndɛ̄ yɛ̍. Nda̍ yɔ̍nūŋ ni̍ māā wānāa̍ su̍a̍ā le̍ Mɛ̄lɛ̄ka̍ wa̍.” 

8O̍ ko̍ŋ, mi̍ dīōm ya̍ tu̍e̍ī ɛ̄chɛ̍nɛ̄ wo̍ dīmūl la̍ vɛ̄lɛ̄ āā, “Yāu̍ cho̍ ki̍i̍la̍nɔ̍ Mɛ̄lɛ̄ka̍ nɛ̍i̍ 
o̍ pēe̍ mɛ̄ŋmā īhɛ᷄llo̍ a̍ pēlēi̍ ī pīlɛ̍, mbo̍ nɛ̄ī o̍ kɔ̄ŋgɔ̍ a̍ ī pīlɛ̍ī yo̍, kɔ̍ bi̍ī yāu̍ cho̍ ko̍ŋ 
ndu̍ o̍ bā wo̍.” 

9Mi̍ ku̍ā nāa̍ ki̍i̍la̍nɔ̍ ko̍ŋ chūā mi̍ kɔ̍ pi̍ɛ̍ī ndu̍ yāu̍ pɔ̍mbɔ̄ kōŋ. Mbo̍ dīmūl la̍ āā, 
“Bi̍i̍ mā dē ndu̍. Tē ā dē pɛ̍, ō chō wā yēēlāa̍ nu̍m o̍ sōndō māā mālɛ̄. Kɛ̍, tē ō 
fūūlu̍u̍ nu̍m o̍ dēmbē pɛ̍, ō sīmnu᷄ŋ o̍ lo̍lɛ̍i̍.” 

10Mi̍ bi̍ī yāu̍ pɔ̍mbɔ̄ɔ̍ ho̍ō ki̍i̍la̍nɔ̍ ko̍ŋ o̍ bā mi̍ di̍ā. Mɛ̄ɛ̍ ya̍ de᷅, mbo̍ yēēlā ya̍ o̍ 
sōndō māā mālɛ̄. Kɛ̍ mɛ̄ɛ̍ ya̍ me᷅l, mbo̍ sīmnu᷄ŋ ya̍ o̍ dēmbē ō lōlɛ̍i̍. 

11O̍ ko̍ŋ kɔ̍ɔ̍lī, ma̍ dīmūl la̍ āā, “Di̍mi̍ vɛ̍lɛ̄ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ a̍ wāŋnda̍ 
su̍u̍ o̍ su̍u̍ o̍kɔ̄ɔ̄, a̍ kāa̍la̍ fa̍ŋgā o̍kɔ̄ɔ̄, a̍ wānāā sɔ̄ɔ̍ŋ ma̍ŋgālāŋ fāŋgā o̍kɔ̄ɔ̄, a̍ māsāā 
bɛ̍ndūāā fāŋgā o̍kɔ̄ɔ̄.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 11 

A̍ wānāā ŋīɔɔ̍ŋ̍āā Mɛl̄ɛk̄a̍ vēm nda̍ o̍kɔɔ̄ ̄
1O̍ ko̍ŋ, ma̍ kē ya̍ yɔ̄m vīlɛ̄īyo̍ māā yɔ̄m tūwāā nyɛ̄. Ma̍ dīmūl la̍ āā, “Chɔ̍ŋ mā tu̍u̍ 
chīɛ̍i̍ Mɛ̄lɛ̄ka̍a̍ a̍ ma̍āŋndo̍, ndu̍yɛ̍ mā chɔ̍m wānāa̍ cho̍ Mɛ̄lɛ̄ka̍ sōōlūūwo̍ lēni᷄ŋ 
nda̍. 

2Kɛ̍ tu̍ū bi̍ɔ̍ɔ̍ o̍ chīɛ̍i̍ Mɛ̄lɛ̄ka̍a̍ le̍. Mɛ̍i̍ ko̍ŋ, kāni̍ fu̍u̍le̍, ndu̍ nda̍ ma᷄l wānāa̍ cho̍ a̍ 
Chu̍ū le̍ wa̍ o̍ bā ni̍. Ndu̍yɛ̍, wānāa̍ cho̍ a̍ Chu̍ū le̍ wa̍, ā sōlī ni̍ŋ chi̍e̍e̍ cho̍ ho̍ō le̍ 
Mɛ̄lɛ̄ka̍ wo̍ a̍ chɔ̄ūwo̍, ndu̍yɛ̍ mbō wa̍ nda̍ o̍ bā bɛ̄ŋgu̍ le̍ pāŋgo̍ŋ be̍le̍-hi̍ɔ̍ɔ̍lu̍ a̍ ŋ̄ 
mūu̍ŋ. 

3Ndu̍yɛ̍, I̍ cho̍ wānāa̍ su̍a̍ā le̍ Mɛ̄lɛ̄ka̍ wa̍ vīōmɔ̄ɔ̄, nda̍ ŋi̍ɔ̍ɔ̍ŋ a̍ nyɛ̄lā cha᷄ŋnda̍ŋ 
lēkɔ̄ɔ̍. Ā dīmūl ni̍ŋ wa᷅ŋnda̍ yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ le̍ bōōndi̍i̍ wa̍ā le̍nde̍i̍ 
kpɛ̍, ko̍ŋ cho̍ ni̍ le̍ pālɛ̍i̍ wāa̍ ō pīlɛ̍ a̍ kɛ̄mɔ̄ɔ̍ lē dīi̍ŋ a̍ be̍le̍-ŋɔ̍mpu᷅m.” 

4Yɔ̄mīī ɔ̄li̍fīi̍ ŋīi̍ŋnde̍, a̍ nyɛ̄lā kɛ̄sīāālā la̍mbūi̍la̍ ti̍ɔ̍ɔ̍ŋnda̍ cho̍ Mɛ̄lɛ̄ka̍ o̍ cho̍ 
Māsānɔ̄ɔ̍ le̍ chi̍e̍ēŋndo̍ wo̍ lāchī la̍ŋ, la̍ŋ la̍ si̍m le̍ wānāā ŋīɔ̍ɔ̍ŋnda̍ ha̍ā ni̍. 

5Wānā o̍ wāna̍ ki̍ndi̍ le̍ wānāā ŋīɔ̍ɔ̍ŋnda̍ ha̍ā nyɛ̄ yɔ̄ŋ pɛ̍, yīŋnde̍ŋ lē fūla̍ nda̍ o̍ 
sōndō lē lōm ya̍a̍mɔ̍ɔ̍wa̍a̍ ndāā ka̍ŋ chi̍li̍kɔ̍. Mɛ̄ɛ̍ o̍ nɛ̄īyo̍ ho̍ō ni᷄ŋ wānā o̍ wāna̍ 
ki̍ndi̍ le̍ nda̍ nyɛ̄ yɔ̄ŋ pɛ̍, ā sɔ̄la̍ pīɔ̍mndo̍. 

6Ndu̍yɛ̍, Mɛ̄lɛ̄ka̍ ke̍ nda̍ kpāāyāa̍ le̍ mā hāu̍ pīɔ̍ɔ̍, o̍ bōōndi̍i̍ nda̍ nɔ̄ le̍ wāŋnda̍ 
yōōŋgu̍ chɛ̍ŋ o̍ Mɛ̄lɛ̄ka̍ lo̍ wo̍ dīmūllo̍ ve̍, pīɔ̄ɔ̄ bɛ̍ɛ̍ se᷅ le̍. O̍ ko̍ŋ kɔ̍ɔ̍lī, Mɛ̄lɛ̄ka̍ ke̍ 



2637 

 

 
Kisi Bible Quick 

© 2013 Bible Society in Liberia. 
 

 
 

 

nda̍ kpāāyāa̍ le̍ mā tōsa̍ mī mɛ̄ŋnda̍ŋ o̍ pēēla̍ŋ mā sīmnu᷄ŋ ma̍ko̍o̍. Ā nɔ̄ kpāāyāa̍ 
mā hīŋ a̍ kpūndɛ̍ o̍ kpūndɛ̍ o̍ chi̍e̍ēŋndo̍ chōo̍, mɛ̄ɛ̍ o̍ mɛ̄ɛ̍ nda̍ hɛ̄na̍ŋ. 

7Tē ā chīi̍ wāŋnda̍ yōōŋgū nda̍ nɔ̄ wo̍ dīmūl pɛ̍, vīsī wɔ̄ɔ̍ŋ wɔ̄ɔ̍ŋndo̍ ō pūm ō fūla̍ 
o̍ so̍o̍ŋ yi̍ŋgi̍lɛ̍i̍ nɔ̍ la̍mɛ̍ɛ̍lu̍ le̍ wo̍ ni᷄ŋ, ō sāa̍ nda̍ a̍ sɔ̍ŋgɔ̄ɔ̍, ō yēm nda̍, ō dīu̍ nda̍. 

8Tē ō dīu̍ nda̍ pɛ̍, ā ma᷄l dīāllūŋ ndāa̍ŋ o̍ nɛ̄ī o̍ chi̍e̍e̍ bɛ̍ndōo̍ ni᷄ŋ, chi̍e̍e̍ nda̍ ba᷄ŋ 
Māsānɔ̄ɔ̍ Mɛ̄lɛ̄ka̍ ndāa̍ o̍ yɔ̄m sīŋgāfīlāa̍ chōo̍ ma̍ dīī ndu̍ wo̍. Dīōlā chēle̍ŋndā nda̍ 
vēēlū chi̍e̍e̍ ko̍ŋ mī lā wā o̍ lētāle̍ la̍ŋ la̍ cho̍ ni̍ āā, So̍dɔ̄m kɛ̄lɛ̄ŋgāā le̍ āā, I̍chi̍pī. 

9Wāŋnda̍ su̍u̍ o̍ su̍u̍, a̍ lēkāa̍ o̍ lēkāa̍, a̍ īsɔ̄ɔ̍ o̍ īsɔ̄ɔ̍ ma̍ŋgālāā, a̍ lēlɛ̄ŋ o̍ lēlɛ̄ŋ, ā chō 
hūnɔ̄ɔ̄ mā tōfa̍ dīāllūŋ ndāa̍ŋ le̍ pālɛ̍i̍ ī yāa̍ a̍ nyɛ̄ pɔ̄mbɔ̄. Ā chɛ᷅l ni̍ŋ mā chɔ̍ nda̍ 
le̍. 

10Wāŋnda̍ o̍ chi̍e̍ēŋndo̍ chōo̍ ā nāŋ ni̍ŋ kɔ̍l le̍ pīɔ̍m wānāā ŋīɔ̍ɔ̍ŋ nda̍ ha̍ā. Ā tōsā 
ni̍ŋ kɔ̍l kɛ̄ndɔ̄ɔ̍ mā kēna᷅ŋ nyɔ̍ɔ̍ŋ, kāni̍ fu̍u̍le̍, wānāā ŋīɔ̍ɔ̍ŋāa̍ su̍a̍ā ka̍ŋ le̍ Mɛ̄lɛ̄ka̍ 
wa̍ ā tōsa̍ bɔ̄ɔ̍ mi̍ wāŋndā chīe̍e̍ya̍ sɔ̄lā nyɛ̄ pālāa̍. 

11Mɛ̄ɛ̍ pālɛ̍i̍ hīōū ī yāa̍ a̍ nyɛ̄ pɔ̄mbɔ̄, mi̍ Mɛ̄lɛ̄ka̍ mīŋgī nda̍ yōōmōo̍ o̍ mīli̍ŋ. Ma̍ 
cha᷄ŋ ma̍ sīm. Mi̍ sīōōŋīī bɛ̄ndūe̍i̍ bīī wānāa̍ che᷅ nda̍ wa̍ kpo̍u̍. 

12O̍ ko̍ŋ kɔ̍ɔ̍lī, mi̍ wānāā ŋīɔ̍ɔ̍ŋāa̍ su̍a̍ā ka̍ŋ le̍ Mɛ̄lɛ̄ka̍ wa̍ ā tūɛ̄ī mi̍ dīōmndo̍ vēēlū 
nda̍ chōo̍ cho̍o̍ kpe̍le̍ŋ ɛ̄chɛ̍nɛ̄ āā, “Lā he᷄l na̍nu᷄ŋ.” Ya̍a̍mɔ̍ɔ̍wa̍a̍ ndāa̍ ā lō nda̍ nūa̍a̍ 
ma̍ hēlnu᷄ŋ o̍ yu̍mbu̍ yu̍mbo̍o̍ ni᷄ŋ, ma̍ kūānu᷄ŋ ɛ̄chɛ̍nɛ̄. 

13A̍ bōōndi̍i̍ ke̍ŋ kpe̍e̍kpe̍i̍, mi̍ chi̍e̍ēŋndo̍ nyīīyā ta̍u̍ ta̍u̍. Chīɛ̄īla̍ŋ o̍ chi̍e̍e̍ bɛ̍ndū 
kōŋ ni᷄ŋ, la̍ a̍a̍ wa̍ nyɛ̄ pīɔ̄ūvāā ku̍ndāla̍ŋ tɔ̍ pɛ̍, kūmbōo̍ ō pīlɔ̍ɔ̄ ki̍nɛ̍i̍ mi̍ lā pēsī 
wɔ̍ wɔ̍. Mi̍ wāŋnda̍ wū wāa̍la̍ŋ lā ŋɔ᷄mmɛ̍ū. Mi̍ sīōōŋnde̍ bīī wāŋnda̍ ā tūa̍a̍ ta̍u̍. 
O̍ ko̍ŋ ma̍ sāŋgālā Mɛ̄lɛ̄ka̍ o̍ cho̍ ɛ̄chɛ̍nɛ̄ wo̍. 

14Mi̍ kpūndɛ̍ dīi̍ŋ ndɔ̄ɔ̍ hīāū. Kɛ̍ kpūndɔ̍ɔ̍ ŋgāa̍ ndɔ̄ɔ̍ ndu̍ cho̍ vɛ̄lɛ̄ hūnɔ̄ɔ̄ su̍ŋ su̍ŋ. 

Kii̍l̍a̍nɔ ̍ŋɔm᷄mɛu̍̄wo̍ hɔŋ᷄ bu̍lu̍ ndɔɔ̄ ̍
15O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ŋɔ̍mmɛ̍ūwo̍ hūāŋ bu̍lo̍o̍ o̍ ndɔ̍ɔ̍. Mɛ̄ɛ̍ o̍ hɔ̍ŋ, mi̍ tu̍ɛ̍ī 
dīōmnda̍ŋ chōo̍ cho̍o̍ kpe̍le̍ŋ ɛ̄chɛ̍nɛ̄. Mi̍ lā dīmī āā, “Māsānɔ̄ɔ̍ Mɛ̄lɛ̄ka̍ nāa̍, nda̍ 
wāna̍ ndɔ̍ o̍ chu̍a̍ būŋgɛ̄i̍ māā ō chō vīōmɔ̄ɔ̍ le̍ wāŋnda̍ pīŋīo̍o̍ wo̍, nda̍ nɔ̍ ni᷅ŋ 
kpāāyāa̍ le̍ wāa̍ māsāa̍ chi̍e̍ēŋndo̍ kpo̍u̍ cho̍o̍ ni̍. Ndu̍yɛ̍, Māsānɔ̄ɔ̍ Mɛ̄lɛ̄ka̍ nāa̍, 
ndu̍ cho̍ māsāa̍ le̍ fɛ̍ɛ̍ŋ a̍ fɛ̍ɛ̍ŋ ni̍.” 

16O̍ ko̍ŋ kɔ̍ɔ̍lī, mi̍ lāŋgba̍ā kālāā bi̍di̍i̍ŋ a̍ ā hīɔ̍ɔ̍lu̍a̍a̍ cha̍l o̍ kpe̍ŋgbe̍i̍la̍ lēmāsāla̍ŋ 
chōo̍ Mɛ̍lɛ̄ka̍ lāchī wa̍, ā cha᷄ŋ ma̍ kɔ̍ ba᷅ŋ wūla̍ŋ Mɛ̍lɛ̄ka̍ lāchī. Ma̍ sōōlūū ndu̍. 

17Ma̍ dīmī āā, “Māsānɔ̄ɔ̍ Mɛ̄lɛ̄ka̍, nu᷄m nɔ̍ kpāāyāa̍ kpo̍u̍ ni̍. Nu᷄m cho̍ pɛ̄ŋgo̍o̍ ho̍ō 
ni̍, ndu̍yɛ̍ nu᷄m wa̍ kāni̍ ma̍si̍ndɛ̄ ni̍. 

Ŋ̄ yi᷄l nu̍m ba̍li̍ka̍ le̍ mɛ̄ɛ̍ ŋ̄ sōli̍ŋ kpe̍ku̍ a̍ kpāāyā nu̍m bɛ̄ndōo̍, ndu̍yɛ̍ ma̍ kāndū 
wāa̍ māsāa̍ ŋ̄wāŋndā chīe̍e̍ cho̍o̍ yɛ̍. 

18Wānāa̍ cho̍ Mɛ̍lɛ̄ka̍ pīɛ̄ī le̍ wa̍, ā chō a̍ tu̍mbo̍o̍ ta̍u̍ ta̍u̍, kāni̍ fu̍u̍le̍, le̍ mɛ̄ɛ̍ 
bōōndi̍i̍ nūm Mɛ̄lɛ̄ka̍ nɔ̄ le̍ tu̍mbo̍o̍ dɔ̄ɔ̄nɔ᷄ŋndo̍ ve̍ ī fūūlu̍u̍ yɛ̍. Ndi̍ yɔ̄nūŋ ni̍ māā 

bōōndi̍i̍ ŋ̄ nɔ̄ mā kɔ̍ɔ̍sa̍ a̍ wānāa̍ vi᷅ wa̍ kpo̍u̍ ve̍. Ndu̍yɛ̍, bōōndi̍i̍ ŋ̄ nɔ̄ le̍ bu̍ɛ̍i̍yāā 
nūmnda̍ fāndāa̍ ve̍ ī fūūlu̍u̍, nda̍ yɔ̍nūŋ ni̍ māā wānāa̍ su̍a̍ā le̍ Mɛ̄lɛ̄ka̍ wa̍, a̍ 
wānāā nūmnda̍ kpo̍u̍, ko̍ŋ cho̍ ni̍, wānāa̍ ke᷅ nu̍m bɛ̄ɛ̄le̍ŋ nda̍, wānā pɔ̍mbɔ̄ ni̍, 
wānā bɛ̍ndū ni̍. Bōōnde̍i̍ fūūlu̍u̍ le̍ mā tɛ̍ɛ̍mbu̍u̍ wānāa̍ tɛ̍ɛ̍mbu̍u̍ chi̍e̍ēŋndo̍ wa̍.” 

19O̍ ko̍ŋ, mi̍ cha᷅ mi̍ chīɛ̍i̍ Mɛ̄lɛ̄ka̍a̍ o̍ cho̍ ɛ̄chɛ̍nɛ̄ wo̍ ō kūmbi᷄ŋ. Mi̍ cha᷅ kɔ̍fu̍ si̍m le̍ 
kpe̍ma̍ Mɛ̄lɛ̄ka̍ yīi̍ nda̍ ŋ̄wāŋndā chīe̍e̍ wo̍ lēni᷄ŋ. O̍ ko̍ŋ kɔ̍ɔ̍lī, mi̍ cha᷅ mi̍ nyɔ̄ɔ̍ tōsā 
ŋu̍āla̍lɛ̍ī bɛ̄ndū. Mi̍ tu̍ɛ̍ī dīōmnda̍ŋ sūɛ̍i̍. Mi̍ ta᷅ŋnda̍ŋ mā dēŋī kpa̍ŋgāŋgāŋ 
kpāŋgāŋgāŋ bɛ̄ndū. Mi̍ lɛ̄ŋnde̍ŋ lē nyīīyā. Mi̍ lōōŋ kpu̍ŋgbāŋ ŋ̄ dēlī ta̍u̍ ta̍u̍. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 12 

Yil̍āŋndo̍ a̍ chūa̍a̍ ō pūm o̍kɔɔ̄ ̄nda̍ tāmba̍lāka̍a̍ 
1O̍ ko̍ŋ kɔ̍ɔ̍lī, mi̍ kɔ̄ndɔ̄fi̍li̍ bɛ̄ndōo̍ chɔ̄mnu᷄ŋ o̍ ha̍lāa̍ ni᷄ŋ. Mi̍ cha᷅ wānā la̍nɔ̍ɔ̍ o̍ 
ha̍la̍a̍ ni᷄ŋ. Pāa̍le̍ŋ lē wa̍ ndu̍ lēkɔ̄ɔ̍ māā dōmā, mbo̍ sīm o̍ pāŋge̍i̍ chōo̍. Mɔ̍si̍l 
lēmāsāa̍ wa̍ ndu̍ o̍ lēbōl a̍ lōo̍ŋ tɔ̍ a̍ ŋ̄ mūu̍ŋ o̍ mɔ̍si̍l ko̍ŋ. 

2Chūa̍a̍ ho̍ō wa̍ a̍ yo᷄llo̍. Pūle̍i̍ wa̍ ndu̍ nɛ̄īyo̍ ta̍u̍ le̍ vīōlɔ̄ɔ̍, mbo̍ wā cha᷄ŋndo̍ ta̍u̍. 

3O̍ ko̍ŋ kɔ̍ɔ̍lī, mi̍ kɔ̄ndɔ̄fi̍li̍ chēle̍ŋ chɔ̄mnu᷄ŋ vɛ̍lɛ̄ o̍ ha̍la̍a̍ ni᷄ŋ. Mi̍ cha᷅ tāmba̍lāka̍ 
sīāŋā bɛ̄ndōo̍. Tāmba̍lāka̍a̍ ho̍ō ndu̍ o̍o̍ nɔ̍ bōlle̍ ī ŋɔ᷄mmɛ̍ū a̍ lēēla̍ŋ tɔ̍. Mɔ̍si̍lta̍ 
lēmāsāla̍ŋ lā pūm lā wa̍ o̍ bōlīī ŋɔ᷄mmɛ̍ūve̍ he̍ī. 

4Tē lōo̍ŋ di̍a̍ndū o̍ ha̍la̍ wo̍ŋ mu̍ŋ wa̍ nyɛ̄ pīɔ̄ūwāā sālā yāa̍ pɛ̍, mɛ̄ɛ̍ ku̍ndāa̍ ō 
pīlɔ̍ɔ̄ ki̍nɛ̍i̍, mi̍ tāmba̍lāka̍a̍ ho̍ō kōōndīāā mu̍ŋ a̍ lōmndē ndɔ̄le̍ŋ, mbo̍ māl mu̍ŋ o̍ 
chi̍e̍ēŋndo̍ chōo̍. Mi̍ tāmba̍lāka̍a̍ ho̍ō sīm wānā la̍nɔ̍ wa̍ ni᷅ŋ ho̍ō le̍ vīōlɔ̄ɔ̍ wo̍ 
lāchī, māā tē ndu̍ o̍o̍ ve̍lū dɔ̍ɔ̍ pɛ̍, ndu̍ o̍o̍ de᷅ chɛ̄lɛ̄kpɛ̍ ko̍ŋ. 

5Mi̍ chūa̍a̍ ho̍ō vīālū wānā pɔ̍nɔ̍ɔ̍. Ndu̍yɛ̍, po̍ ko̍ŋ ndu̍ o̍o̍ nɔ̍ le̍ hūnɔ̄ɔ̄ wāa̍ māsāa̍ 
le̍ lɛ̄ŋnde̍ kpo̍u̍ o̍ chi̍e̍ēŋndo̍ cho̍o̍, mbō kūūmbu̍ŋ chi̍e̍ēŋndo̍ chōo̍ kpu̍lu̍ ni̍. Mɛ̄ɛ̍ 
chūa̍a̍ ho̍ō ve̍lū dɔ̍ɔ̍, ma̍ kūānu᷄ŋ a̍ chɛ̄lɛ̄kpɛ̍ ka̍lāa̍ o̍ Mɛ̄lɛ̄ka̍ lo̍ o̍ cho̍ o̍ kpe̍ŋgbe̍i̍ 
lēmāsāa̍ chōo̍ wo̍. 

6Mi̍ chūa̍a̍ ndu̍ nya̍a̍nu᷄ŋ o̍ po̍llo̍ ni᷄ŋ, nāa̍ Mɛ̄lɛ̄ka̍ bɛ̄ɛ̄ndi̍a̍a̍ fo̍ndāa̍ le̍ ndu̍ māndāa̍ 
le̍ pālɛ̍i̍ wāa̍ ō pīlɛ̍ a̍ kɛ̄mɔ̄ɔ̍ lē dīi̍ŋ a̍ be̍le̍-ŋɔ̍mpu᷅m nda̍. 

7O̍ lēpīlɛ̍ ni᷄ŋ kpe̍, mi̍ chɔ̄ūwo̍ kīōlū ɛ̄chɛ̍nɛ̄. Mi̍ Mɛ̄lɛ̄ka̍ ki̍i̍la̍nɔ̍ ndɔ̄ bɛ̍ndōo̍ Ma̍i̍kɛ̄l, 
nda̍ ki̍i̍la̍a̍ Mɛ̄lɛ̄ka̍a̍ a̍ cho̍ ndu̍ o̍ bā bɛ̄ŋgu̍ wa̍, ma̍ dēl tāmba̍lāka̍a̍ ho̍ō a̍ ki̍i̍la̍a̍ cho̍ 
tāmba̍lāka̍a̍ ho̍ō o̍ bā bɛ̄ŋgu̍ wa̍ chōo̍ a̍ chɔ̄ūwo̍. Mi̍ tāmba̍lāka̍a̍ bɛ̍ɛ̍ nda̍ ki̍i̍la̍a̍ 
ndūa̍a̍ ā sāā sɔ̍ŋgɔ̄ɔ̍ a̍ nda̍. 

8Kɛ̍ mi̍ ki̍i̍la̍a̍ Mɛ̄lɛ̄ka̍a̍ ā yām nda̍. Fo̍ndāŋ chālāā bɛ̍ɛ̍ nda̍ a̍a̍ nɔ̍ lɛ̍ ɛ̄chɛ̍nɛ̄ le̍. 

9Tāmba̍lāka̍ bɛ̄ndōo̍ ho̍ō ma̍ sōlī ndu̍ ɛ̄chɛ̍nɛ̄ po̍, nda̍ ki̍i̍la̍a̍ ndūa̍a̍ cho̍ ndu̍ o̍ bā 
bɛ̄ŋgu̍ wa̍, ma̍ māl nda̍ o̍ chi̍e̍ēŋndo̍ chōo̍. Ndu̍ yɔ̍nūŋ ni̍ māā, kɛ̄ū pāāndū 
pa̍a̍ndōo̍, ō nda̍ vēēlū āā, Māsa̍ Nyi̍nāā Wɔ̄ɔ̍ŋnda̍ wo̍, mā vēēlū ndu̍ vɛ̄lɛ̄ āā, 
Sēta̍nā. Ndu̍ hu̍i̍ ŋ̄wāŋndā chīe̍e̍ kpo̍u̍ ma̍ tōsā yɔ̄ŋ wɔ̄ɔ̍ŋndo̍ ni̍. 

10Mi̍ tu̍ɛ̍ī mi̍ dīōmndo̍ sūāā chōo̍ cho̍o̍ kpe̍le̍ŋ ɛ̄chɛ̍nɛ̄ āā, “Bōōnde̍i̍ he̍ī Mɛ̄lɛ̄ka̍ 
nāa̍ chō wānāā ndūa̍a̍ pīŋī ni̍. Bōōnde̍i̍ he̍ī o̍ cho̍ kpāāya̍ ndɔ̄ɔ̍ chɔ̄m, mbō wa̍ 
māsāa̍ ni̍. Ndu̍yɛ̍, wāna̍ ndɔ̍ o̍ chu̍a̍ būŋgɛ̄i̍ māā ō chō vīōmɔ̄ɔ̄ le̍ wāŋnda̍ pīŋīo̍o̍ 
wo̍, bōōnde̍i̍ he̍ī o̍ cho̍ kpāāya̍ ndɔ̄ɔ̍ chɔ̄m mbō wa̍ chi̍e̍ēŋndo̍ bōlle̍ŋ ni̍. Kāni̍ 
fu̍u̍le̍, wāna̍ ndu̍ o̍o̍ nɔ̍ sīsi̍la̍ŋ Mɛ̄lɛ̄ka̍ lāchī le̍ chāāŋāā nāā bu̍ɛ̍īya̍ sɔ̄ɔ̍ŋ chɔ̄mndo̍ 
chōo̍ i̍dīi̍ a̍ īchɔ̄l lo̍, ā sōli̍ ndu̍ ɛ̄chɛ̍nɛ̄. 

11Chāāŋāā nāā wa̍nāā lāāla᷄ŋnda̍ ā yēm ndu̍ sa̍na̍a̍ a̍ pīɔ̍m wāna̍ nda̍ vēēlū āā, Sāā 
Fɔ̍ŋndɔ̍ɔ̍ wo̍, vɛ̄lɛ̄ a̍ dīo̍m Mɛ̄lɛ̄ka̍ nda̍ dīmūl wa᷅ŋnda̍ wo̍. Ā wa̍ ā chɛ̄lāā ā yɔ᷄ŋ bɛ̍ɛ̍ 
āā, pīɔ̍mndo̍ ni̍, mā sɔ̄la̍ ndu̍ le̍ tīīnda᷄ŋ nda̍ nɔ̄ o̍ Mɛ̄lɛ̄ka̍ ni᷄ŋ ndo̍. 

12Le̍la̍ŋ, nya̍ cho̍ ɛ̄chɛ̍nɛ̄ wa̍, lā na᷄ŋ kɔ̍l. Kɛ̍ kpūndɔ̍ɔ̍ wā ni̍ŋ bɔ̍ɔ̍ le̍ nyɛ̄ o̍ nyɛ̍ cho̍ 
o̍ chi̍e̍ēŋndo̍ chōo̍, a̍ nyɛ̄ o̍ nyɛ̍ cho̍ o̍ pēe̍ mɛ̄ŋmā īhɛ᷄llo̍ ni᷄ŋ. Kāni̍ fu̍u̍le̍, Māsa̍ 
Nyi̍nāā Wɔ̄ɔ̍ŋnda̍ hīŋ nya̍ tɛ̄ɛ̄ŋ. Ō chō a̍ tu̍mbo̍o̍ ta̍u̍ ta̍u̍, kāni̍ fu̍u̍le̍, ō sīnā māā 
te̍le̍ŋ ndɔ̄ɔ̍ chō ni᷅ŋ ō bīŋgi̍i̍ na̍a̍.” 

13Mɛ̄ɛ̍ tāmba̍lāka̍a̍ chē māā ā ma᷄l ndu̍ o̍ chi̍e̍ēŋndo̍ chōo̍, mbo̍ tīsa̍ wānā la̍nɔ̍ 
ve̍lū pōo̍mbɔ̄ɔ̍ wo̍ kɔ̄ɔ̄lī. 

14Kɛ̍ ndu̍yɛ̍, mi̍ Mɛ̄lɛ̄ka̍ kē ndu̍ kūmba᷅ŋnda̍ŋ lā tīɔ̍ɔ̍ŋ māā kōwɔ̍ bɛ̍ndū, le̍ mbō 
chɛ᷄ŋ cho̍o̍ mbō nyāānu̍ŋ kɛ̍ūwo̍ ho̍ō mbō kūɛ̄nu᷄ŋ o̍ po̍llo̍ ni᷄ŋ, nāa̍ o̍ chō wā 
māndāa̍ ni᷄ŋ, le̍ wɔ̄sīla̍ŋ lā yāa̍ a̍ pāŋgo̍ŋ ŋ̄ ŋɔ᷄mpu᷅m ndo̍. 

15O̍ ko̍ŋ kɔ̍ɔ̍lī, mi̍ kɛ̄ūwo̍ ho̍ō sōli᷄ŋ mɛ᷅ŋnda̍ŋ o̍ sōndō, mi̍ mā sīmnu᷄ŋ mɛ᷅ŋmā 
hūnɔ̄ɔ̄ le̍ mī mā kɔ̍ hi̍o̍ū a̍ chūa̍a̍ ho̍ō. 

16Kɛ̍ mi̍ lɛ̄ŋnde̍ŋ lē mālā chūa̍a̍ ho̍ō. Mi̍ lē kūmbi᷄ŋ, mi̍ lē sɔ̄ɔ̄sīāā mɛ̄ŋmā hūnāāmā 
tāmba̍lāka̍a̍ ho̍ō sōli̍ŋ o̍ sōndō wa̍ŋ. 

17O̍ ko̍ŋ, mi̍ tāmba̍lāka̍a̍ ho̍ō dūāūnu᷄ŋ tu̍mbe̍ a̍ chūa̍a̍. Mbo̍ kūā le̍ chɔ̄ūwo̍ mālɔ̄ɔ̍ 
o̍ yɛ̄yi̍i̍ chūa̍a̍ ho̍ō chōo̍, ndi̍ yɔ̍nūŋ ni̍ māā wānāa̍ to̍sā nyɛ᷅ sāwāla̍ Mɛ̄lɛ̄ka̍la̍ŋ lā 
dīmi̍ wo̍, ndu̍yɛ̍ mā dīmūl wa᷅ŋnda̍ tōnya̍a̍ a̍ sɔ̄ɔ̍ŋ Chi̍i̍sū chɔ̍m ndo̍ŋ o̍kɔ̄ɔ̄ wa̍. 

18Mi̍ tāmba̍lāka̍a̍ sīm o̍ pēe̍ mɛ̄ŋmā īhɛ᷄llo̍ kɔ̄ŋgɔ̍. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 13 

Yil̍āŋndo̍ a̍ vīsīāā ŋiɔ̍ɔ̍ŋ̍āā pūm o̍kɔɔ̄ ̄
1O̍ ko̍ŋ kɔ̍ɔ̍lī, mi̍ cha᷅ o̍ yi̍lāŋndo̍ ni᷄ŋ mi̍ vīsī pūm fūlā o̍ pēe̍ mɛ̄ŋmā īhɛ᷄llo̍ ni᷄ŋ. Ndu̍ 
o̍o̍ nɔ̍ bōlle̍ ī ŋɔ᷄mmɛ̍ū a̍ lēēla̍ŋ tɔ̍. Mɔ̍si̍lta̍ lēmāsālā pūm lā wa̍ tɔ̍ o̍ lēēla̍ŋ nda᷅ŋ. 
Dīōla̍ŋ lā pūm lā wa̍ lā pōōnyīāā o̍ bōlīī kēŋ. Dīōla̍ŋ nda᷅ŋ lā wa̍ dīōla̍ tɛ̍ɛ̍mbu̍u̍ 
Mɛ̄lɛ̄ka̍ lābɛ̄ɛ̄. 

2Vīsīo̍o̍ ho̍ō dīāllo̍ŋ ki̍nɛ̍i̍ wānā a̍a̍ che᷅ pɛ̍ āā tāmbi̍llo̍ ni̍. Pēlo᷄ŋ mu̍ŋ wa̍ māā vīsī 
bīyāā chēle̍ŋ yɛ̍. Sōndōo̍ ndu̍ māā kpɔ̍kūŋ. Mi̍ tāmba̍lāka̍a̍ ō kē vīsīo̍o̍ ho̍ō kpāāya̍ 
ndɔ̄ɔ̍ a̍ māsāle̍ ndɔ̄le̍ŋ. 

3Vīsīo̍o̍ ho̍ō tīndī bɛ̄ndōo̍ wa̍ ndu̍ o̍ bōlle̍ŋ lē pīlɛ̍le̍ŋ, mɛ̄ɛ̍ nda̍ lɔ̄wā nyɛ̍ le̍ ndu̍ 
dīyɔ̄ɔ̄, kɛ̍ ndu̍yɛ̍ mī pāū kōŋ sēŋgū. Mi̍ kɔ̄ndɔ̄fi̍llo̍ bīī wāŋnda̍ kpo̍u̍ o̍ chi̍e̍ēŋndo̍ 
chōo̍ a̍ vīsi̍ fu̍la̍ ho̍ō o̍ pēe̍ mɛ̄ŋmā īhɛ᷄llo̍ ni᷄ŋ ndo̍ o̍kɔ̄ɔ̄. 

4Mi̍ cha᷅ mi̍ wāŋnda̍ wā tāmba̍lāka̍a̍ ho̍ō sōōlūūwo̍, le̍ mɛ̄ɛ̍ o̍ chu̍a̍ kpāāya̍ ndɔ̄ɔ̍ 
mbo̍ kē vīsīo̍o̍ ho̍ō yɛ̍. Ndu̍yɛ̍, ma̍ sōōlūū vīsīo̍o̍ ho̍ō mā dīmī āā, “Wānā o̍ wānā 
cho̍ māā vīsīo̍o̍ ho̍ō le̍, ndu̍yɛ̍ wānā bɛ̍ɛ̍ cho̍ mbō nɔ̄la̍ ndu̍ a̍ sɔ̍ŋgɔ̄ɔ̍ le̍.” 

5Ndu̍yɛ̍, ma̍ kē vīsīo̍o̍ ho̍ō kpāāyāa̍ le̍ mbō sōō yōŋgāa̍, ndu̍yɛ̍ mbō sōō dīōmnda̍ 
tɛ̍ɛ̍mbūū Mɛ̍lɛ̄ka̍ lābɛ̄ɛ̄ la̍ŋ. Ndu̍yɛ̍, ma̍ kē ndu̍ fo̍ndāa̍ le̍ mbō nɔ̄ kpāāyāa̍ wāŋnda̍ 
chōo̍ le̍ pāŋgo̍ŋ be̍le̍-hi̍ɔ̍ɔ̍lu̍ a̍ ŋ̄ mūu̍ŋ. 

6Mi̍ vīsīo̍o̍ ho̍ō chūā sōndōo̍ mbo̍ sūāā dīōmndā wɔ̄ɔ̍ŋnda̍ŋ a̍ Mɛ̄lɛ̄ka̍ o̍kɔ̄ɔ̄, a̍ 
dīōla̍ Mɛ̄lɛ̄ka̍la̍ŋ, a̍ ɛ̄chɛ̍nɛ̄, a̍ wānāa̍ cho̍ ɛ̄chɛ̍nɛ̄ wa̍. 

7Ndu̍yɛ̍, ma̍ kē vɛ̄lɛ̄ vīsīo̍o̍ ho̍ō fo̍ndāa̍ le̍ mbō sāa̍ wānāa̍ Mɛ̄lɛ̄ka̍a̍ a̍ sɔ̍ŋgɔ̄ɔ̍, 
ndu̍yɛ̍ mbō yēm nda̍. Ma̍ kē ndu̍ kpāāyāa̍ wāŋnda̍ lēkāa̍ o̍ lēkāa̍ cho̍o̍, a̍ lēlɛ̄ŋ o̍ 
lēlɛ̄ŋ, a̍ īsɔ̄ɔ̍ o̍ īsɔ̄ɔ̍ ma̍ŋgālāā, a̍ wāŋnda̍ su̍u̍ o̍ su̍u̍. 

8Ndu̍yɛ̍, wāŋnda̍ kpo̍u̍ o̍ chi̍e̍ēŋndo̍ ni᷄ŋ, ā dīōlā ndāla̍ŋ lā cho̍ la̍ po̍o̍nyīāā o̍ yāu̍ 
wānāa̍ nɔ̍ le̍ wāa̍ yōōmū wa̍ ni᷄ŋ te̍ wa̍, ā chō vīsīo̍o̍ ho̍ō sōōlūū. Mɛ̄ɛ̍ wānāā dīōlā 
ndāla̍ŋ lā chō lā pōōnyīāā o̍ yāu̍wo̍ ho̍ō ni᷄ŋ chɔ̍ŋ bɛ̍ɛ̍ a̍ chi̍e̍ēŋndo̍ kāndɔ᷄ŋndo̍ 
wa̍, mā lo̍. Ndu̍ yɔ̍nūŋ ni̍ māā Sāā Fɔ̍ŋndɔ̍ nda̍ dīī ho̍ō wo̍, yāu̍ ndɔ̄ɔ̍. 

9Wānā o̍ wāna̍ nɔ̍ nīlā tūɛ̄īyāā īsɔ̄ɔ̍ pɛ̍, mɛ̄ɛ̍ lā ya᷄ŋ ni᷅la̍ŋ mī lā tūēī mī lā si̍na̍ 
pɛ̄ŋgu̍. 

10Wāna̍ nda̍ ma᷄l le̍ lākɔ̄ o̍ chīɛ̄ī mānyūmndo̍ ni᷄ŋ pɛ̍, mɛ̄ɛ̍ ō chō lākɔ̄ o̍ chīɛ̄ī 
mānyūmndo̍ ni᷄ŋ. Wāna̍ nda̍ ma᷄l le̍ mā dīī ndu̍ a̍ mūɛ̄ī fāŋnde̍ pɛ̍, mɛ̄ɛ̍ a̍ mūɛ̄ī 
fāŋnde̍ nda̍ chō ndu̍ dīyɔ̄ɔ̄ ni̍. Le̍la̍ŋ, he̍ī chɔ᷄m māā wānāa̍ Mɛ̄lɛ̄ka̍a̍ nɔ̄ mā bīūnu̍ŋ, 
ndu̍yɛ̍ mā si᷄m nyɛ̄ kɛ̄ndɛ̄ yi̍ o̍ tīīnda᷄ŋ nda̍ nɔ̄ o̍ Mɛ̄lɛ̄ka̍ ni᷄ŋ ndo̍ chōo̍. 

11O̍ ko̍ŋ kɔ̍ɔ̍lī, mi̍ cha᷅ vɛ̄lɛ̄ vīsī chēle̍ŋ mbo̍ fūlā lɛ̄ŋ. Ndu̍ o̍o̍ nɔ̍ lēēla̍ŋ lā tīɔ̍ɔ̍ŋ māā 
sāā fɔ̍ŋndɔ̍, kɛ̍ sūɛ̍i̍ mɛ̄ɛ̍ tāmba̍lāka̍a̍ ō sūāā yɛ̍ ko̍ni̍. 

12Kpāāyā o̍ kpāāyā vīsī tāso̍o̍ ndu̍ o̍o̍ nɔ̍, mi̍ vīsi̍ fu̍la̍ ho̍ō lɛ̄ŋ ndo̍ chɔ̄m kpāāyā 
ko̍ŋ vīsī tāso̍o̍ o̍ hɔ̄l. Mi̍ vīsī mɛ̄ɛ̄lāa̍ ho̍ō tōsā a̍ ka̍ka̍ le̍ mī wāŋnda̍ kpo̍u̍ o̍ 
chi̍e̍ēŋndo̍ chōo̍ a̍ so̍o̍lu̍u̍ vīsī tāso̍o̍. Ndu̍ yɔ̍nu̍ŋ ni̍ māā, vīsī tīndī bɛ̍ndōo̍ wa̍ o̍ 
lēbōl mɛ̄ɛ̍ ndā lɔ̄wā nyɛ̍ le̍ ndu̍ dīyɔ̄ɔ̍, kɛ̍ ndu̍yɛ̍ mbō sēŋgū wo̍. 

13Mi̍ vīsi̍ fu̍la̍ ho̍ō lɛ̄ŋ ndo̍ tōsā sɔ̄ɔ̍ŋ kɔ̄ndɔ̄fi̍li̍ŋ bɛ̄ndo᷄ŋ. Mbo̍ tōsā bɛ̍ɛ̍ mi̍ yīŋnde̍ŋ 
lē fūlā o̍ ha̍la̍ mi̍ lē dēl, mi̍ wāŋnda̍ chā pɛ̍ɛ̍ŋ. 

14Sɔ̄ɔ̍ŋ kɔ̄ndɔ̄fi̍li̍ŋ nda̍ chɛ᷄l ndu̍ mu̍ŋ mbo̍ tōsā vīsī tāso̍o̍ o̍ hɔ̄l lo̍ŋ, a̍ mu̍ŋ o̍ hu̍i̍ 
wānāa̍ cho̍ o̍ chi̍e̍ēŋndo̍ chōo̍ wa̍ ni̍. Ndu̍yɛ̍, mbo̍ dīmūl nda̍ le̍ mā tōsa̍ nyɔ̄ɔ̍ māā 
vēla᷅ŋ vīsī nda̍ lɔ̄wa̍ a̍ mūɛ̍i̍, kɛ̍ mbo̍ chīndā wo̍. 

15Ndu̍yɛ̍, ma̍ kē vīsi̍ fu̍la̍ ho̍ō lɛ̄ŋ ndo̍ fo̍ndāa̍ le̍ mbo̍ dɔ̄ū yōōmōo̍ o̍ vēla᷅ŋ vīsī kōŋ 
ni᷄ŋ, le̍ mī vēla᷅ŋ vīsī kōŋ ō sōō, ndu̍yɛ̍ mbō tōsa̍ wānāa̍ kɛ̍ɛ̍ le̍ ndu̍ ve᷅la᷅ŋ vīsī kōŋ 
sōōlūūwo̍ pɛ̍, ō tōsa̍ ā sɔ̄la̍ pīɔ̍mndo̍. 

16Mi̍ vīsi̍ fu̍la̍ ho̍ō lɛ̄ŋ ndo̍ tōsā ma̍ hāndū tāāmāsi̍ pūm wāŋnda̍ kpo̍u̍ o̍ bālā 
kɛ̄ndɛ̄la̍ŋ, kɛ̄lɛ̄ŋgāā o̍ ŋ̄tēndu̍, wānā pɔ̍mbɔ̄ ni̍, wānā bɛ̍ndū ni̍, wānā su̍lāā ni̍, 
wānā ta̍mbɛ̍i̍ ni̍, wa̍ chɛ̍, wa᷅ chɛ̄ le̍, kpo̍u̍. 

17Wānā o̍ wāna̍ nɔ̍ ta̍a̍māsi̍o̍o̍ ho̍ō le̍, ndu̍ yɔ̍nūŋ ni̍ māā vīsī tāso̍o̍ dīōlā ndɔ̄la̍ŋ, 
kɛ̄lɛ̄ŋgāā mā nɔ̄ nɔ̍mbɛ̄i̍ si̍m le̍ dīōlā ndɔ̄la̍ŋ ndo̍ nu̍m ō dūāūwāā le̍, ā chɛ᷅l nu̍m 
mā pēndū, kɛ̄lɛ̄ŋgāā mā pi̍si̍ nyɛ̄ o̍ nyɛ̄ le̍. 

18Le̍ mī wānā si̍na̍ sūɛ̍i̍ he̍ī pɛ̄ŋgu̍, mɛ̄ɛ̍ kɔ̄l kālo̍o̍ kpa᷅ŋ. Le̍la̍ŋ, wānā o̍ wāna̍ si̍nā 
i̍sɔ̍ɔ̍ pɛ̍ŋgu̍ pɛ̍, mɛ̄ɛ̍ ki̍ndi̍ mā si̍na̍ nɔ̍mbɛ̄i̍ si̍m le̍ dīōlā vīsīo̍o̍ ho̍ō wo̍ tɛ̄ɛ̄sīāā ndɔ̄ɔ̍. 
Kāni̍ fu̍u̍le̍, nɔ̍mbɛ̄i̍ ko̍ŋ ō si᷄m le̍ dīōlā wāŋndo̍ ō pūm. Nɔ̍mbɛ̄i̍ ko̍ŋ cho̍ ho̍ō ni̍, 
kɛ̄mɔ̄ɔ̍ lē ŋɔ᷄mpu᷅m a̍ be̍le̍-ŋɔ̍mpu᷅m a̍ lē ŋɔ᷄mpu᷅m (666). 

Sɔ̄ɔ̍ŋ Chɔ̍ɔ̍ma᷄ŋndo̍ŋ 14 

A̍ Sāā Fɔŋ̍ndɔɔ̍ ̍o̍kɔɔ̄ ̄nda̍ wānāā ndūa̍a̍ 
1O̍ ko̍ŋ kɔ̍ɔ̍lī, mi̍ cha᷅ Sāā Fɔ̍ŋndɔ̍ɔ̍ īsīsi̍ o̍ Pēmbīī Sa̍a̍yɔ̄ŋnde̍ chōo̍. Mi̍ cha᷅ wāŋnda̍ 
fāŋgā bɛ̍ndū bɛ̄ndōo̍ ndu̍ kɔ̄ɔ̄lī. Ā wa̍ wāa̍la̍ŋ kɛ̄mɛ̄ a̍ be̍le̍-hi̍ɔ̍ɔ̍lu̍ a̍ lā hīɔ̍ɔ̍lu̍. Sāa̍ 
Fɔ̍ŋndɔ̍ɔ̍ ho̍ō dīōlā ndɔ̄la̍ŋ a̍ dīōla̍ fi̍nyā ndɔ̄la̍ŋ, lā wa̍ lā pōōnyīāā nda̍ o̍ ŋ̄tēndu̍. 

2O̍ ko̍ŋ kɔ̍ɔ̍lī, mi̍ tu̍ɛ̍ī mi̍ dīōmndo̍ fūlā ɛ̄chɛ̍nɛ̄. Wānā a̍a̍ tu̍e̍ī pɛ̍ āā bāl bɛ̄ndū 
bɛ̍ndōo̍ cho̍ sūɛ̍i̍ ni̍, vɛ̄lɛ̄ mɛ̄ɛ̍ ta᷅ŋnde̍ŋ lē dēŋī nu̍a̍ā yɛ̍. Wānā a̍a̍ tu̍e̍ī vɛ̄lɛ̄ pɛ̍ āā 
mɛ̄ɛ̍ wānāā nyɛ̄ chāa̍ wā nu̍a̍ā tōwāla̍ŋ lɔ̄ɔ̍ yɛ̍ ni̍. 

3Wānāā wāa̍la̍ kɛ̍mɛ̄ a̍ be̍le̍-hi̍ɔ̍ɔ̍lu̍ a̍ lā hīɔ̍ɔ̍lu̍ wa̍ ha̍ā, ā wa̍ īsīsi̍ o̍ kpe̍ŋgbe̍i̍ 
lēmāsāa̍ hɔ̄lndɔ̄, a̍ nyāā yōōmāā hīɔ̍ɔ̍lu̍a̍a̍, a̍ lāŋgba̍ā kālla̍. Fāŋgā bɛ̄ndōo̍ ho̍ō ā 
wa̍ chōndi̍i̍ sɛ̍nɛ̄ī pūm sōlīo̍o̍. Wānā o̍ wānā che᷅le̍ŋ ndu̍ o̍o̍ nɔ̍lā cho̍ndi̍i̍ ke̍ŋ sōlī 
le̍, mɛ̄ɛ̍ nda̍ pi̍la̍. Ŋ̄wāŋndā chīe̍e̍ tɛ̍ɛ̄ŋ ki̍nɛ̍i̍ wāŋnda̍ ha̍ā, nda̍ sɔ̍la̍ bāŋāa̍ ni̍. 

4Nda̍ cho̍ pūa̍a̍ a̍ ma̍nda̍ nda̍ pi̍la̍ nyɛ̄ kɛ̄ndɛ̄ kɛ̍ndɛ̄ wa̍ ni̍, ā sīna̍ su̍ɛ̍i̍ wānā la̍nɔ̍ 
le̍. Nda̍ wa᷅ Sāā Fɔ̍ŋndɔ̍ɔ̍ ho̍ō kɔ̄ɔ̄lī bā o̍ bā fe̍e̍ o̍ kɔ̍ ni̍. Ŋ̄wāŋndā chīe̍e̍ tɛ̍ɛ̄ŋ ki̍nɛ̍i̍, 
nda̍ sɔ̍la̍ bāŋāa̍ ni̍ māā wānāā tāse̍ a̍ cho̍ ā hɛ̄līāā le̍ Mɛ̄lɛ̄ka̍ a̍ Sāā Fɔ̍ŋndɔ̍ɔ̍ ho̍ō 
wa̍. 

5Lē pīlɛ̍ bɛ̍ɛ̍ ā dīmi̍ la̍cho̍o̍ le̍, ndu̍yɛ̍ īsɔ̄ɔ̍ o̍ īsɔ̄ɔ̍ wɔ̍ɔ̍ŋ bɛ̍ɛ̍ cho̍ mī wānā chɔ̍m a̍ 
nda̍ o̍kɔ̄ɔ̄ le̍. 

Yōōŋgūlā kii̍l̍a̍a̍ Mɛl̄ɛk̄a̍a̍ yāa̍wa̍ hīŋ nda̍ŋ 
6O̍ ko̍ŋ kɔ̍ɔ̍lī, mi̍ cha᷅ ki̍i̍la̍nɔ̍ Mɛ̄lɛ̄ka̍ chēle̍ŋ. Ō wa̍ hūnɔ̄ɔ̍ o̍ ha̍la̍a̍ ni᷄ŋ cho̍o̍ cho̍o̍ pɔ̍ 
pɔ̍. Ndu̍ o̍o̍ hi᷅ŋ a̍ yōōŋgū kɛ̄ndɔ̄ɔ̍ o̍ cho̍ le̍ fɛ̍ɛ̍ŋ a̍ fɛ̍ɛ̍ŋ ndo̍ le̍ mbō dīmu̍l wānāa̍ 
cho̍ o̍ chi̍e̍ēŋndo̍ chōo̍ wa̍, a̍ wāŋnda̍ lēlɛ̄ŋ o̍ lēlɛ̄ŋ, a̍ lēkāa̍ o̍ lēkāa̍, a̍ īsɔ̄ɔ̍ o̍ īsɔ̄ɔ̍ 
ma̍ŋgālāā, a̍ wāŋnda̍ su̍u̍ o̍ su̍u̍. 

7Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō dīmī chōo̍ cho̍o̍ kpe̍le̍ŋ āā, “Lā ke̍ Mɛ̍lɛ̄ka̍ bɛ̄ɛ̄le̍ŋ ta̍u̍ ta̍u̍, 
ndu̍yɛ̍ mī lā sāŋga̍la̍ ndu̍. Kāni̍ fu̍u̍le̍, te̍le̍ŋ o̍ cho̍ ŋ̄wāŋndā chīe̍e̍ ya᷅mɛ̍i̍ kīlūl mbō 
tūsi̍ nda̍ nyɛ̄ pālāa̍ chōo̍ wo̍ ō fūūlu̍u̍. Lā sōōlu̍u̍ Mɛ̍lɛ̄ka̍ o̍ to̍o̍si̍a̍a̍ ha̍la̍a̍, a̍ 
chi̍e̍ēŋndo̍, a̍ pēe̍ mɛ̄ŋmā īhɛ᷄llo̍, a̍ pēēla̍ lābūūlūla̍ŋ ndo̍.” 

8O̍ ki̍i̍la̍nɔ̍ Mɛ̄lɛ̄ka̍ tāso̍o̍ ho̍ō kɔ̄ɔ̄lī, mi̍ dīi̍ŋ ndɔ̄ɔ̍ fūlā. Mbo̍ dīmī āā, “Chi̍o̍o̍ ho̍ō 
pīɔ̍l. Ba̍bi̍lɔ̄ŋ tɔ̍ɔ̍ bɛ̄ndōo̍ ho̍ō pīɔ̍l. Ndu̍ to̍sa̍ ni̍ mi̍ wāŋnda̍ lɛ̄ŋnde̍ kpo̍u̍ o̍ 
chi̍e̍ēŋndo̍ ni᷄ŋ, a̍ ko᷅l mūɛ̄īmā ndɔ̄ma̍ ka̍lā ka̍la᷄ŋ, ma̍ŋ ma̍ yɔ̍nūŋ ni̍ māā nīīlū ndɔ̄ 
sūūndɛ̍i̍yo̍.” 

9O̍ ā ŋīɔ̍ɔ̍ŋāā kāŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ ŋgāa̍ ndɔ̄ɔ̍ fūlā. Mbo̍ dīmī chōo̍ cho̍o̍ 
āā, “Wānā o̍ wāna̍ so̍o̍lu̍u̍ vīsīo̍o̍ ho̍ō pɛ̍, kɛ̄lɛ̄ŋgāā mbō sōōlu̍u̍ vēla᷅ŋ ndɔ̍ nda̍ 
tōōsi̍a̍a̍ wo̍ pɛ̍, ndu̍yɛ̍ mbō chɛ᷄l mā dɔ̄ū ndu̍ tāāmāsi̍ ndɔ̄ɔ̍ o̍ ītēndu̍ kɛ̄lɛ̄ŋgāā o̍ bā 
pɛ̍, 

10wānā ko̍ŋ, mɛ̄ɛ̍ ō chō mūɛ̄īmā Mɛ̄lɛ̄ka̍ bɛ̄ɛ̄ndi̍a̍a̍ wa̍ŋ hūnɔ̄ɔ̄ kōlɔ̄ɔ̄. Ma̍ŋ ma̍ 
yɔ̍nūŋ ni̍ māā, tu̍mbe̍ Mɛ̄lɛ̄ka̍a̍. Tu̍mbe̍ Mɛ̄lɛ̄ka̍ dūāūnūŋ ni̍ŋ ndo̍, ō tūūlū ni̍ŋ, nu̍a̍ 
wɔ̍ ko̍ mɛ̄ɛ̍ mūɛ̄īmā nɛ̄īyāā nɛ̄īya᷄ŋ mā wā nu̍a̍ā ā tɔ̍mūl ma̍ŋ bɛ̍ɛ̍ nyɛ̄ pɔ̄mbɔ̄ le̍ 
yɛ̍. Ndu̍yɛ̍, Mɛ̄lɛ̄ka̍ chō tōsā mɛ̄ɛ̍ mā ko᷄l ma̍ŋ kpo̍u̍. Ā hāndū ni̍ŋ wa̍nāā wāā nu̍a̍ā 
nyɛ̄ nɛ̄īyāā bɛ̄ndōo̍ chōo̍, o̍ yīŋndē bɛ̄ndūle̍ŋ ni᷄ŋ ki̍i̍la̍a̍ Mɛ̄lɛ̄ka̍a̍ o̍ hɔ̄l a̍ Sāā 
Fɔ̍ŋndɔ̍ɔ̍. 

11Yīŋnde̍ lu̍e̍ī ni᷅ŋ nda̍ nyɛ̍ nɛ̄īyāa̍ le̍ŋ, lē hīāū ni̍ŋ la̍chi̍ a̍ sānde̍i̍ le̍ fɛ̍ɛ̍ŋ a̍ fɛ̍ɛ̍ŋ lē 
nyu᷅m te̍. Wānāa̍ so̍o̍lūū ka̍ŋ vi̍sīo̍o̍ ho̍ō a̍ vēla᷅ŋ ndɔ̍ nda̍ tōōsi̍a̍a̍ ko̍ŋ ndo̍ wa̍, a̍ 
wānā o̍ wāna̍ chɛ̍l ma̍ dūāū ndu̍ tāāmāsi̍ dīōlā vīsīo̍o̍ ho̍ō, nda̍ ki̍nɛ̍i̍, le̍ pāa̍le̍ŋ a̍ 
nyūmnda̍ŋ nyɛ̄ nɛ̄īyāā nda̍ hāndū ni̍ŋ nda̍ chōo̍ wo̍ ō pɛ̍ŋgī le̍.” 

12Le̍la̍ŋ, nya̍ wānāa̍ Mɛ̄lɛ̄ka̍a̍ ki̍nɛ̍i̍, nya̍ cho̍ nyɛ̄ sāwāla̍ Mɛ̄lɛ̄ka̍la̍ŋ lā dīmi̍ wo̍ 
tōsāa̍, ndu̍yɛ̍ mi̍ lā wā hīōūwɔ̄ɔ̍ lāchī a̍ Chi̍i̍sū tīīnda᷄ŋndo̍ wa̍, lā nɔ̄ mī lā hīōū 
lāchī a̍ sīsi̍la̍ŋ a̍ dīāllūŋ kālā yi̍. 

13O̍ ko̍ŋ kɔ̍ɔ̍lī, mi̍ tu̍ɛ̍ī mi̍ dīōmndo̍ sūāā ɛ̄chɛ̍nɛ̄. Mbo̍ dīmūl la̍ āā, “Po̍o̍nyi̍a̍a̍ 
di̍ōmnda̍ŋ nda᷅ŋ māā, chɔ̍ŋ a̍ bōōnde̍i̍ he̍ī mbō kūɛ̄ a̍ lāchī kɛ᷅, wānāa̍ lo᷅ o̍ dīōm 
pīlɔ̍ɔ̍ ni᷄ŋ nda̍ Māsānɔ̄ɔ̍ Mɛ̄lɛ̄ka̍ wa̍ā ha̍a̍a̍ mbō lo̍ o̍ ko̍ŋ mā vī wa̍, wānāā kāŋ ā pɛ̄l 
tɔ̄nɔ̄ɔ̍.” Mi̍ Nyi̍na̍ Mɛ̄lɛ̄ka̍a̍ dīmī āā, “Le̍nde̍ i̍ cho̍ ni̍. Ā pɛ̄ŋgī ni̍ŋ a̍ wa̍li̍ ka̍lā ka̍lā 
nda̍ chō tōsāa̍ wo̍. Ndu̍yɛ̍ nyɛ̄ o̍ nyɛ̄ nda̍ tōsa̍, dɛ̍nɛ̍ kɛ̍ndɛ̄ kōŋ chō nda̍ tōlɔ̄ɔ̄ 
kɔ̄ɔ̄lī.” 

Yil̍āŋndo̍ a̍ nyɛ ̄pālāā Mɛl̄ɛk̄a̍ tūsī niŋ̍ o̍ mɛɛ̄l̄u̍la̍ŋ ndo̍ o̍kɔɔ̄ ̄
14O̍ ko̍ŋ kɔ̍ɔ̍lī, mi̍ cha᷅ yu̍mbu̍ yu̍mbu̍ hu̍mbōo̍ a̍ nyɔ̄ɔ̍ īchāli̍ le̍cho̍o̍ māā wāna̍ 
chi̍e̍e̍. Mɔ̍si̍l lēmāsāa̍ wa̍ ndu̍ o̍ lēbōl ō tōōsīāā a̍ ko̍o̍līi̍yo̍ŋ. Mūɛ̄ī lūɛ̄īyɛ̄i̍ pūm ī wa̍ 
ndu̍ o̍ bā māā mūɛ̄ī kīālāā ŋ̄mālū. 

15Mi̍ ki̍i̍la̍nɔ̍ Mɛ̄lɛ̄ka̍ chēle̍ŋ fūlā o̍ chīɛ̍i̍ Mɛ̄lɛ̄ka̍a̍ ni᷄ŋ. Mbo̍ dīmūl wāna̍ wa̍ īchāli̍ 
o̍ yu̍mbu̍ yu̍mbo̍o̍ chōo̍ wo̍ chōo̍ cho̍o̍ kpe̍le̍ŋ āā, “Chīɛ̍i̍ o̍ chi̍e̍ēŋndo̍ chōo̍ ī vēsa̍ 
kpu̍lūku̍. Ndu̍yɛ̍, bōōnde̍i̍ fūūlu̍u̍ le̍ kōūwɔ̄ɔ̍. Kāndu̍ wa̍llo̍ a̍ mūɛ̄ī nūm nde̍.” 

16Mi̍ wāna̍ wa̍ īchāli̍ o̍ yu̍mbu̍ yu̍mbo̍o̍ chōo̍ wo̍, tōsā wa̍llo̍ a̍ mūɛ̄ī ndūɛ̍i̍ o̍ 
chi̍e̍ēŋndo̍ chōo̍. Ndu̍yɛ̍, mi̍ chīɛ̍i̍ chūū kōūwɔ̄ɔ̄. 

17O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ chēle̍ŋ fūlā o̍ chīɛ̍i̍ Mɛ̄lɛ̄ka̍a̍ ni᷄ŋ ɛ̄chɛ̍nɛ̄. Ndu̍ bɛ̍ɛ̍ 
mūɛ̄ī lūɛ̄īyɛ̄i̍ ī wa̍ ndu̍ o̍ bā māā mūɛ̄ī kīālāā ŋ̄mālū. 

18O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ chēle̍ŋ fūlā o̍ ma̍āŋndo̍. Ki̍i̍la̍nɔ̍ Mɛ̄lɛ̄ka̍a̍ ho̍ō 
ndu̍ o̍o̍ ma̍ndā yi᷅ŋnde̍ cho̍ o̍ ma̍āŋndo̍ chōo̍ le̍ŋ ni̍. Mbo̍ dīmūl ki̍i̍la̍nɔ̍ Mɛ̄lɛ̄ka̍ 
mūɛ̄ī lūɛ̄īyɛ̄i̍ ī wa̍ o̍ bā wo̍ chōo̍ cho̍o̍ āā, “Kpe̍le̍ yɔ̄mīī kūāmāa̍ ho̍ō ō dīū. Ka̍ndu̍ 
wa̍llo̍ a̍ mūɛ̄ī nūm i̍ lu̍ɛ̍i̍yɛ̄i̍ mā ke̍e̍ndu̍u̍ kɔ̄mnde̍ŋ.” 

19Mi̍ ki̍i̍la̍nɔ̍ mūɛ̍i̍ wa̍ ō bā wo̍, ō tōsā wa̍llo̍ a̍ mūɛ̄ī ndūɛ̍i̍ o̍ chi̍e̍ēŋndo̍ chōo̍, mbo̍ 
kēēndūū kɔ̄mnde̍ŋ. Mɛ̄ɛ̍ o̍ ke̍e̍ndu̍u̍, mbo̍ dūāū o̍ so̍o̍ŋ bɛ̍ndū nda̍ wāāyīāā 
kɔ᷅mndē yɔ̄mnde̍ le̍ mūɛ̄īya̍ŋ tōōsīa̍a̍ wo̍ ni᷄ŋ. So̍o̍ŋndo̍ ho̍ō, ndu̍ si̍m le̍ tu̍mbe̍ 
Mɛ̄lɛ̄ka̍ dūāūnūŋ ni̍ŋ a̍ wānāā wɔ̄ɔ̍ŋnda̍, mbō hāndu̍ nda̍ nyɛ̄ pālāa̍ chōo̍ wo̍ ni̍. 

20Ndu̍yɛ̍, so̍o̍ŋndo̍ ho̍ō ō wa̍ māwāā chi̍e̍e̍ le̍kɔ̍ɔ̍ o̍ chi̍e̍e̍ bɛ̍ndōo̍ ho̍ō. Lo̍ŋ nda̍ 
wāāyīāā kɔ̄mnde̍ŋ ni̍. O̍ ko̍ŋ, mi̍ kōo̍wa̍ŋ mā cha᷄ŋ o̍ so̍o̍ŋ wa̍a̍yīāā kōŋ ni᷄ŋ, mi̍ mā 
yāmbū pīo̍o̍, mi̍ mā tūūsū le̍ mɛ̍ɛ̍līi̍la̍ŋ kɛ̄mɔ̄ɔ̍ lē dīi̍ŋ. Pīo̍o̍ ho̍ō yīŋgīlā ndɔ̄ɔ̍ ndu̍ 
o̍o̍ wa᷅ a̍ bāndi̍i̍ wāna̍ chi̍e̍e̍ kpe̍ŋ. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 15 

Kii̍l̍a̍a̍ Mɛl̄ɛk̄a̍a̍ ŋɔm᷄mɛu̍̄wa̍ hīŋ a̍ kpūndɛl̍ā sālā ŋɔm᷄mɛu̍̄la̍ŋ 
1O̍ ko̍ŋ kɔ̍ɔ̍lī, mi̍ cha᷅ kɔ̄ndɔ̄fi̍li̍ bɛ̄ndū chēle̍ŋ o̍ ha̍la̍a̍ ni᷄ŋ. Ō wa̍ sūɛ̍i̍ kɔ̄ndɔ̄fi̍li̍i̍ 
bɛ̄ndū bɛ̍ndū. Ndi̍ yɔ̍nūŋ ni̍ māā, mi̍ cha᷅ ki̍i̍la̍a̍ Mɛ̄lɛ̄ka̍a̍ nda̍ nda̍ ŋɔ̍mmɛ̍ū ma̍ hūŋ 
a̍ kpūndɛ̍la̍ŋ sālā ŋɔ᷄mmɛ̍ū. Kpūndɛ̍lā mɛ̄ɛ̄lāāla̍ŋ la̍ wa̍ la᷅ŋ ni̍, kāni̍ fu̍u̍le̍, a̍ la̍ŋ 
Mɛ̄lɛ̄ka̍ nɔ̄ le̍ nyɛ̄ pālāā mɛ̄ɛ̄lāa̍ tūsī kpɔ̍ŋ o̍ chi̍e̍ēŋndo̍ chōo̍ ni̍. 

2O̍ ko̍ŋ kɔ̍ɔ̍lī, mi̍ cha᷅ nyɔ̄ɔ̍ ō kūāna᷄ŋ tɛ̍ŋgɛ̄lɛ̍sɛ̄ɛ̍ māā pēe̍ mɛ̄ŋmā īhɛ᷄l bɛ̍ndū. Ō wa̍ 
dīōndɔ̄ɔ̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū, nu̍a̍ā wānā a̍a̍ cha᷅ āā sānīla̍ŋ nda̍ mūūli̍āŋ a̍ 
yīŋnde̍ŋ ni̍. Mi̍ cha᷅ wāŋnda̍ īsīsi̍ o̍ nyɛ̍ wa̍ ko̍ŋ māā pēe̍ mɛ̄ŋmā īhɛ᷄l bɛ̍ndū wo̍ 
īkɛ̄i̍. Wāŋnda̍ ha̍ā nda̍ ye᷅m vīsi̍ fu̍la̍ o̍ pēe̍ mɛ̄ŋmā īhɛ᷄llo̍ ni᷄ŋ ndo̍ a̍ vēla᷅ŋ ndɔ̍ nda̍ 
tōōsi̍a̍a̍ wo̍ ni̍. Nda̍ ye᷅m vɛ̄lɛ̄ wāna̍ nɔ̍mbɛ̄i̍yo̍ si᷄m ho̍ō le̍ dīōlā ndɔ̄la̍ŋ ndo̍ ni̍. 
Tōwāla̍ Mɛ̄lɛ̄ka̍ la̍ŋ lā wa̍ wāŋnda̍ ha̍ā o̍ lābā. 

3Ā wa̍ chōndi̍i̍ bu̍ɛ̍i̍ Mɛ̄lɛ̄ka̍a̍ Mūu̍sē so̍li̍ ve̍ sōlīo̍o̍, a̍ chōndi̍i̍ Sāā Fɔ̍ŋndɔ̍ɔ̍ sōli̍ ve̍. 
Ma̍ dīmī o̍ chōnde̍i̍ ni᷄ŋ āā, “Māsānɔ̄ɔ̍ Mɛ̄lɛ̄ka̍, nu᷄m nɔ̍ kpāāyāa̍ kpo̍u̍ ni̍. Wa̍lta̍ ŋ̄ 
tōsā la̍ŋ lā chō wa̍lta̍ bɛ̍ndū, ndu̍yɛ̍ lā chō wa̍lta̍ kɔ̄ndɔ̄fi̍li̍. Nu᷄m cho̍ māsāa̍ le̍ 
lɛ̄ŋnde̍ kpo̍u̍ o̍ chi̍e̍ēŋndo̍ ni᷄ŋ ni̍. Nyɛ̄ o̍ nyɛ̄ ŋ̄ tōsa̍, o̍ nɛ̄ī sa̍kpō ŋ̄ tōsā ndu̍ ni̍, 
ndu̍yɛ̍ sɔ̄ɔ̍ŋ tōnya̍ŋ ŋ̍ cho̍ ni̍. 

4Wānā o̍ wānā fe̍e̍ cho̍ nu̍m bɛ̄ɛ̄le̍ŋ kē ta̍u̍ ta̍u̍. Wānā o̍ wānā fe̍e̍ cho̍ nu̍m sōōlūū 
Māsānɔ̄ɔ̍ Mɛ̄lɛ̄ka̍. Kāni̍ fu̍u̍le̍, nu᷄m pīlɛ̍ kpe̍ cho̍ wānā sa̍kpōo̍ ni̍. Wāŋnda̍ lɛ̄ŋnde̍ 
kpo̍u̍, ā hūŋ ni̍ŋ mā hu᷄ŋ so̍o̍lūū nu̍m. Kāni̍ fu̍u̍le̍, wānā o̍ wānā fe̍e̍ cho̍ sɔ̄ɔ̍ŋ 
sa̍kpōŋ ŋ̄ chō tōsāa̍ wo̍ŋ chɔ̄ɔ̍.” 

5O̍ ko̍ŋ kɔ̍ɔ̍lī, mi̍ cha᷅ mi̍ chīɛ̍i̍ Mɛ̄lɛ̄ka̍a̍ ɛ̄chɛ̍nɛ̄ ō kūmbi᷄ŋ, ndu̍ yɔ̍nūŋ ni̍ māā tɛ̍ndīi̍ 
chɔ᷅m māā, Mɛ̄lɛ̄ka̍ chō lātūlu̍ a̍ ŋ̄wāŋndā chīe̍e̍ wo̍. 

6Mi̍ cha᷅ mi̍ ki̍i̍la̍a̍ Mɛ̄lɛ̄ka̍ā ŋɔ᷄mmɛ̍ūwa̍ a̍ hi᷅ŋ a̍ kpūndɛ̍lā ŋɔ᷄mmɛ̍ūla̍ŋ nda̍, ā wa̍ 
fūlāa̍ o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ. Dōmāla̍ wa̍ nda̍ lēkɔ̄ɔ̍ la̍ŋ, lā wa̍ lā hūmbū fo̍ fo̍ 
bɛ̍ndū. Nda̍ kpo̍u̍, nyɔ̄ɔ̍ŋ wa̍ nda̍ ŋ̄ kāāndīa̍ŋ o̍ būŋgāŋ tɛ̄ɛ̄ŋndo̍ŋ ŋ̄ tōōsīāā a̍ 
ko̍o̍līi̍yo̍ŋ. 

7Mi̍ nyāā yōōmāā hīɔ̍ɔ̍lu̍a̍a̍ ō pīlɛ̍ kē ki̍i̍la̍a̍ Mɛ̄lɛ̄ka̍ā ŋɔ᷄mmɛ̍ūwa̍ hɛ̄ŋgɛ̍i̍la̍ 
ŋ̄ko̍o̍līi̍la̍ŋ lā ŋɔ᷄mmɛ̍ū. Hɛ̄ŋgɛ̍i̍la̍ŋ nda᷅ŋ, lā wa̍ lā pīāā a̍ tu̍mbe̍ Mɛ̄lɛ̄ka̍ cho̍ yōōmū 
le̍ fɛ̍ɛ̍ŋ a̍ fɛ̍ɛ̍ŋ ndo̍. 

8O̍ ko̍ŋ, mi̍ cha᷅ mi̍ chīɛ̍i̍ Mɛ̄lɛ̄ka̍a̍ pīā a̍ ku᷄mnde̍ cha̍. O̍ nāŋɔ̄ɔ̍ Mɛ̄lɛ̄ka̍a̍ ni᷄ŋ, a̍ 
kpāāya̍ Mɛ̄lɛ̄ka̍a̍ ku᷄mnde̍ he̍ī ī wa̍ chɔ̄nɔ᷄ŋndo̍ ni̍. Wānā o̍ wānā ndu̍ o̍o̍ nɔ̍lā mī 
ndu̍ o̍o̍ lu̍ɛ̍ī o̍ chīɛ̍i̍ Mɛ̄lɛ̄ka̍a̍ ho̍ō ni᷄ŋ te̍, mɛ̄ɛ̍ mī kpūndɛ̍lā ŋɔ᷄mmɛ̍ūlā ki̍i̍la̍a̍ 
Mɛ̄lɛ̄ka̍a̍ ŋɔ᷄mmɛ̍ūwa̍ hīŋ nda̍ŋ la̍ a̍a̍ chu̍ū yɔ̄nɔ᷄ŋ. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 16 

A̍ kpūndɛl̍ā sālā ŋɔm᷄mɛu̍̄la̍ŋ o̍kɔɔ̄ ̄
1O̍ ko̍ŋ kɔ̍ɔ̍lī, mi̍ tu̍ɛ̍ī mi̍ dīōmndo̍ sūāā chōo̍ cho̍o̍ kpe̍le̍ŋ fūlāa̍ o̍ chīɛ̍i̍ Mɛ̄lɛ̄ka̍a̍ 
ni᷄ŋ. Mi̍ dīōm kōŋ dīmūl ki̍i̍la̍a̍ Mɛ̄lɛ̄ka̍a̍ ŋɔ᷄mmɛ̍ūwa̍ āā, “Lā kɔ̍ mī lā kɔ̍ chu̍ā 
hɛ̄ŋgɛ̍i̍la̍ ŋɔ̍mmɛ̍ūla̍ŋ, mī lā hūlū tu̍mbe̍ Mɛ̄lɛ̄ka̍ cho̍ lēni᷄ŋ ndo̍ o̍ chi̍e̍ēŋndo̍ chōo̍.” 

2O̍ ko̍ŋ, mi̍ ki̍i̍la̍nɔ̍ tāso̍o̍ kūā mbo̍ kɔ̍ hu̍lū hɛ̄ŋgɔ̍ɔ̍ o̍ ndɔ̍ɔ̍ o̍ chi̍e̍ēŋndo̍ chōo̍. Mɛ̄ɛ̍ 
o̍ hu̍lū, wānāa̍ nɔ̍ tāāmāsi̍ vīsīo̍o̍ ō dūāūwāā nda̍ o̍ ŋ̄dīāl, ndu̍yɛ̍ mā sōōlūū ve᷅la᷅ŋ 
vi̍sīo̍o̍ wa̍, mi̍ pāūvīī nɛ̄īyāā wɔ̄ɔ̍ŋīī bɛ̍ndūe̍i̍ fūlā nda̍ kpo̍u̍. 

3O̍ ko̍ŋ kɔ̍ɔ̍lī, mi̍ ki̍i̍la̍nɔ̍ di̍i̍ŋ ndɔ̄ɔ̍ kūā mbo̍ kɔ̍ hu̍lū hɛ̄ŋgɔ̍ɔ̍ o̍ ndɔ̍ɔ̍ o̍ pēe̍ mɛ̄ŋmā 
īhɛ᷄llo̍ ni᷄ŋ. Mɛ̄ɛ̍ o̍ hu̍lū, mi̍ mɛ̄ŋnda̍ŋ mā sīmnu᷄ŋ māā kōo̍ma̍ wānā vi̍lɛ̍i̍. Nyɛ̄ o̍ 
nyɛ̄ yōōmāa̍ wa̍ lēni᷄ŋ ma̍ wū kpo̍u̍. 

4O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ŋga̍a̍ ndɔ̄ɔ̍ kūā mbo̍ kɔ̍ hu̍lū hɛ̄ŋgɔ̍ɔ̍ o̍ ndɔ̍ɔ̍ o̍ pēēla̍ 
yɔ̍ŋāāla̍ŋ ni᷄ŋ, a̍ pēēla̍ būūlūla̍ŋ. O̍ ko̍ŋ mi̍ lā sīmnu᷄ŋ ma̍ko̍o̍. 

5Mi̍ tu̍ɛ̍ī mi̍ ki̍i̍la̍nɔ̍ Mɛ̄lɛ̄ka̍ cho̍ le̍ mɛ̄ŋnda̍ŋ māndāa̍ wo̍ līsā Mɛ̄lɛ̄ka̍ āā, “Mɛ̄lɛ̄ka̍, 
ā chō Mɛ̄lɛ̄ka̍ sa̍kpō. Nu᷄m cho̍ pɛ̄ŋgo̍o̍ ho̍ō ni̍, ndu̍yɛ̍ nu᷄m wa̍ kāni̍ ma̍si̍ndɛ̄ bɛ̍ɛ̍ 
ni̍. Nyɛ̄m pālāŋ ŋ̄ tūsi̍ mu᷅ŋ chi̍e̍ēŋndo̍ chōo̍ wo̍ŋ, o̍ nɛ̄ī sa̍kpō ŋ̄ tōsa̍ ndi̍ ni̍. 

6Kāni̍ fu̍u̍le̍, wāŋnda̍ bīī ma̍ dīū wānāā nūmnda̍ a̍ wānāa̍ su̍a̍ā le̍ nūm nda̍. Le̍la̍ŋ 
ŋ̄ ke̍ nda̍ kōo̍wa̍ŋ le̍ mā ko᷄l ni̍. Ko̍ŋ kpe̍e̍kpe̍i̍ bɛ̍nda̍ le̍ nda̍ ni̍.” 

7O̍ ko̍ŋ kɔ̍ɔ̍lī, mi̍ tu̍ɛ̍ī mi̍ dīōmndo̍ fūlā o̍ ma̍āŋndo̍ āā, “Tōnya̍ kpe̍e̍kpe̍i̍ i̍ cho̍ ni̍ 
māā Māsā bɛ̍ndū bɛ̄ndōo̍ o̍ nɔ̍ kpāāyāa̍ kpo̍u̍ wo̍ nūm Mɛ̄lɛ̄ka̍ chō ni̍. Nyɛ̄m pālāŋ 
ŋ̄ tūsi̍ mu᷅ŋ o̍ chi̍e̍ēŋndo̍ chōo̍ wo̍ŋ, o̍ nɛ̄ī sa̍kpō ŋ̄ tōsa̍ ndi̍ ni̍. Ndu̍yɛ̍, ko̍ŋ 
kpe̍e̍kpe̍i̍ bɛ̍nda̍ le̍ nda̍ ni̍.” 

8O̍ ko̍ŋ kɔ̍ɔ̍lī, mi̍ ki̍i̍la̍nɔ̍ hīɔ̍ɔ̍lo̍o̍ kūā mbo̍ kɔ̍ hu̍lū hɛ̄ŋgɛ̍i̍ ndɔ̄ɔ̍ o̍ pāa̍le̍ŋ chōo̍. Mɛ̄ɛ̍ 
o̍ hu̍lū, mi̍ pāa̍le̍ŋ lē chɔ̄ɔ̄lū tūūlu̍ ta̍u̍ ta̍u̍. Mi̍ tūūlu̍ bɛ̍ndū kōŋ lūmī wāŋnda̍ ta̍u̍. 

9Mɛ̄ɛ̍ tūūlu̍ bɛ̍ndū kōŋ lūmi̍ nda̍ te̍i̍, ma̍ sāā Mɛ̄lɛ̄ka̍ o̍ nɔ̍ kpāāyāa̍ le̍ kpūndɛ̍lā lāŋ 
tūsīo̍o̍ wo̍ yīōūla̍ŋ. Ndu̍yɛ̍, a̍ nyɛ̄ nɛ̄īyāā kōŋ kpo̍u̍ wāŋnda̍ chɛ᷄l mā ma᷄l yɔ̄ŋndā 
ndāla̍ wɔ̍ɔ̍ŋnda̍ŋ mā sāŋga̍la̍ Mɛ̄lɛ̄ka̍ le̍. 

10O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ŋu̍ɛ̍ɛ̍no̍o̍ hūlū hɛ̄ŋgɛ̍i̍ ndɔ̄ɔ̍ o̍ kpe̍ŋgbe̍i̍ lēmāsa̍ vīsi̍ fu̍la̍ 
ho̍ō, o̍ pēe̍ mɛ̄ŋmā īhɛ᷄llo̍ ni᷄ŋ ndo̍ chōo̍. Mɛ̄ɛ̍ o̍ hu̍lū, mi̍ nyūmnda̍ŋ mā tūāl lēpīlɛ̍ 
ti̍ŋgīsi̍ o̍ fo̍ndāŋ vīsīo̍o̍ ho̍ō ō wa̍ o̍ māsāle̍ŋ chōo̍ wo̍. O̍ ko̍ŋ kɔ̍ɔ̍lī, mi̍ wāŋnda̍ nda̍ 
pi̍la̍ sāā dīɔ̄ɔ̄mūīī ndɛ̄i̍ kīsī kīsīo̍o̍, a̍ nyɛ̄ nɛ̄īyāa̍ wa̍ nda̍ o̍ dīāllo̍ŋ ni᷄ŋ ndo̍. 

11Kɛ̍ o̍ ko̍ŋ ni̍ŋ fa̍ū, ā chɛ᷄l mā ma᷄l yɔ̄ŋndā ndāla̍ wɔ̍ɔ̍ŋnda̍ŋ te̍. Ma̍ sāā Mɛ̄lɛ̄ka̍ o̍ 
cho̍ ɛ̄chɛ̍nɛ̄ wo̍ yīōūla̍ŋ, le̍ nyɛ̄ nɛ̄īyāa̍ cho̍ nda̍ chōo̍ wo̍, a̍ pāūvīi̍ cho̍ nda̍ lēkɔ̄ɔ̍ 
ve̍. 

12O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ŋɔ̍mpu᷅mndo̍ hūlū hɛ̄ŋgɛ̍i̍ ndɔ̄ɔ̍ o̍ Pēē Bɛ̍ndōo̍ Yūfi̍lu̍a̍tīī. 
Mɛ̄ɛ̍ o̍ hu̍lū, mi̍ mɛ̄ŋnda̍ŋ mā vēlā sɛ̍ɛ̍ŋ le̍ mī māsāa̍ o̍ lɛ̄ŋīī yɛ̍ yɛ̍i̍ bā pāa̍le̍ŋ lē 
chāŋ ndo̍ ā nɔ̄la̍ mā ta᷄ŋ. 

13O̍ ko̍ŋ kɔ̍ɔ̍lī, mi̍ cha᷅ nyi̍nāā wɔ̄ɔ̍ŋnda̍ ā yāa̍ māā lāchōka̍a̍chō. Mi̍ cha᷅ mi̍ ō pīlɛ̍ 
fūlā tāmba̍lāka̍a̍ o̍ sōndō, mi̍ ō pīlɛ̍ fūlā vīsi̍ fu̍la̍ o̍ pēe̍ mɛ̄ŋmā īhɛ᷄llo̍ ni᷄ŋ ndo̍ o̍ 
sōndō. Wāna̍ lāchōōwa̍ di̍mi̍ māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍ wo̍, mi̍ ō pīlɛ̍ 
fūlā ndu̍ o̍ sōndō. 

14Ndu̍yɛ̍, nyi̍nāā wɔ̄ɔ̍ŋāā hīɔ̍ɔ̍lu̍a̍a̍ ha̍ā nɔ̄ kpāāyāa̍ mā tōsa̍ sɔ̄ɔ̍ŋ kɔ̄ndɔ̄fi̍llo̍ŋ. 
Ndu̍yɛ̍, nda̍ nɔ̍ le̍ bālɔ̄ɔ̍ māsāa̍ cho̍ lɛ̄ŋnde̍ bōlle̍ wa̍ chōo̍ kpo̍u̍ ni̍, le̍ nda̍ 
chūūŋgīa̍a̍ nāa̍ pi᷅lɛ̍ le̍ chɔ̄ūwo̍ o̍ pāa̍le̍ bɛ̍ndūlē lēŋ chōo̍. Le̍ŋ le̍ yɔ̍nūŋ ni̍ māā, 
Mɛ̄lɛ̄ka̍ nɔ̍ kpāāyāa̍ kpo̍u̍ wo̍, pāa̍le̍ ndɔ̄le̍ŋ. 

15Mi̍ Māsānɔ̄ɔ̍ dīmi̍ āā, “Lā kɛ̄si̍ŋ o̍ kɔ̄l māā I̍ cho̍ hūnɔ̄ɔ̄ bōōndi̍i̍ nya̍ ve᷅ ni̍ŋ kɔ̍l te̍ 
ve̍, mɛ̄ɛ̍ vīīnɔ̄ɔ̍ wōōlū nu̍a̍ā wānā yɛ̍. Wāna̍ lo̍ lāhɔ̄l pɛ̍, ndu̍yɛ̍ mbō mānda̍ nyɛ̄ 
ndɔ̄ chu̍ɛ̍i̍ya᷄ŋndo̍ pɛ̍, ō be̍lū tu̍ū fo̍ndō mī si̍ɔ̍mbu̍la̍ŋ lā bīī ndu̍ fāŋgāa̍ o̍ hɔ̄l te̍. 
Ndu̍yɛ̍, wānā ko̍ŋ mɛ̄ɛ̍ ō pɛ̄l tɔ̄nɔ̄ɔ̍.” 

16O̍ ko̍ŋ kɔ̍ɔ̍lī, mi̍ nyi̍nāā wɔ̄ɔ̍ŋāā yāa̍ ka̍ŋ ā chūūŋgīāā māsāa̍ cho̍ lɛ̄ŋnde̍ bōlle̍ 
wa̍ o̍ fo̍ndāŋ pīlɛ̍, mā vēēlū ndu̍ o̍ Hi̍būlūi̍ye̍ ni᷄ŋ āā, Āmākɛ̍dɔ̄ŋ. 

17O̍ ko̍ŋ kɔ̍ɔ̍lī, mi̍ ki̍i̍la̍nɔ̍ ŋɔ̍mmɛ̍ūwo̍ hūlū hɛ̄ŋgɛ̍i̍ ndɔ̄ɔ̍ o̍ hūēīye̍ ni᷄ŋ. Mɛ̄ɛ̍ o̍ hu̍lū, 
mi̍ dīōmndo̍ sūāā chōo̍ cho̍o̍ chɔ̄nɔ᷄ŋndo̍ o̍ kpe̍ŋgbe̍i̍ lēmāsa̍ Mɛ̄lɛ̄ka̍a̍ o̍ chīɛ̍i̍ 
Mɛ̄lɛ̄ka̍a̍ ni᷄ŋ. Mi̍ dīōm kōŋ dīmī āā, “Nyɛ̄ o̍ nyɛ̄ chūū yɔ̄nɔ᷄ŋ.” 

18O̍ ko̍ŋ kɔ̍ɔ̍lī, mi̍ nyɔ̄ɔ̍ kāndū tōsāa̍ ŋu̍āla̍lɛ̍ī ŋūāla̍lɛ̍ī bɛ̄ndū. Mi̍ tu̍ɛ̍ī dīōmnda̍ŋ 
sūɛ̍i̍. Mi̍ ta᷅ŋnda̍ŋ mā dēŋī kpa̍ŋgāŋgāŋ kpāŋgāŋgāŋ bɛ̄ndū. Mi̍ lɛ̄ŋnde̍ŋ lē kāndū 
nyīīyāa̍ ta̍u̍ ta̍u̍. Kāni̍ bɛ̍ɛ̍ mi̍ Mɛ̄lɛ̄ka̍ tōōsīāā wāna̍ chi̍o̍o̍, lɛ̄ŋndē nyīīya̍ wɔ̍ le̍nde̍ 
le̍. Lɛ̄ŋnde̍ŋ nyīīyā bɛ̄ndū bɛ̍ndōo̍ wa̍ ko̍ŋ ni̍. 

19Mɛ̄ɛ̍ lɛ̄ŋnde̍ŋ lē nyīīya̍ nyīīyā kōŋ, mi̍ lɛ̄ŋnde̍ŋ lē tɛ̄ɛ̄ndīāā o̍ chi̍e̍e̍ bɛ̍ndōo̍ ni᷄ŋ. 
Mi̍ chi̍e̍e̍ bɛ̍ndōo̍ ho̍ō tɛ̄ndā tɛ̄ndūla̍ŋ sālā yāa̍. O̍ ko̍ŋ kɔ̍ɔ̍lī, chi̍o̍o̍ŋ o̍ lɛ̄ŋnde̍ ni᷄ŋ 
kpo̍u̍ mi̍ ŋ̄ pēsī wɔ̍ wɔ̍. Mɛ̄ɛ̍ o̍ he̍ī ni᷄ŋ, Mɛ̄lɛ̄ka̍ lōōnu̍ŋ ma̍lo̍o̍na᷄ŋ kpe̍e̍kpe̍i̍ nyɛ᷅ o̍ 
nyɛ̄ wɔ̄ɔ̍ŋ chi̍e̍e̍ bɛ̍ndōo̍ Ba̍bi̍lɔ̄ŋ o̍ to̍sa̍. Ndu̍yɛ̍, mi̍ Mɛ̄lɛ̄ka̍ tōsā mi̍ wāŋnda̍ 
Ba̍bi̍lɔ̄ŋ ko᷅l mūɛ̄īma̍ wa̍ o̍ tāāla̍ Mɛ̄lɛ̄ka̍a̍ ni᷄ŋ nda̍ŋ fa̍ū, ma̍ŋ ma̍ yɔ̍nūŋ ni̍ māā, 
tu̍mbe̍ Mɛ̄lɛ̄ka̍ dɔ̄ɔ̍ŋ a̍ nda̍ mbo̍ tūsī nda̍ nyɛ̄ pālāa̍ chōo̍ wo̍. 

20O̍ ko̍ŋ, lɛ̄ŋīi̍ cho̍ ī bālāā a̍ mɛ̄ŋnda̍ŋ nde̍ mi̍ ī lō. Pēmbo᷄ŋ bɛ̍ɛ̍ mi̍ ŋ̄ fāŋa᷄ŋ. 

21Mi̍ lōo̍ŋ fūlā chōo̍ cho̍o̍ kpu̍ŋgbāŋ bɛ̄ndo᷄ŋ, mi̍ ŋ̄ dēlī wāŋnda̍ chōo̍. Lōōŋ 
kpu̍ŋgba᷄ŋ mu᷅ŋ ī kɛ᷅ kɛ᷅ ndi̍ i̍i̍ wa᷅ lu̍su̍llo̍ le̍ pa᷅ŋnda̍ŋ kɛ̄mɛ̄. Mɛ̄ɛ̍ ŋ̍ de̍li̍ wāŋnda̍ 
chōo̍ te̍i̍, ma̍ kāndū Mɛ̄lɛ̄ka̍ yīōūla̍ŋ le̍ kpūndɛ̍ lōōŋ kpu̍ŋgbāa̍ ho̍ō. Kāni̍ fu̍u̍le̍, ō 
wa̍ kpūndɛ̍ wɔ̄ɔ̍ŋ bɛ̄ndū bɛ̍ndū. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 17 

A̍ chūā sūūndɛi̍y̍o̍ o̍kɔɔ̄ ̄nda̍ vīsīo̍o̍ 
1O̍ ko̍ŋ kɔ̍ɔ̍lī, mi̍ ki̍i̍la̍a̍ Mɛ̄lɛ̄ka̍a̍ ŋɔ᷄mmɛ̍ūwa̍ ā hɛ̄ŋgɛ̍i̍la̍ ŋɔ̍mmɛ̍ūla̍ŋ lā wa̍ o̍ lābā 
wa̍, ō pīlɛ̍ hūŋ nāa̍ ya̍ chu̍a̍. Mbo̍ dīmūl la̍ āā, “Hu̍ŋ mi̍ chɔ̍m nu̍m mɛ̄ɛ̍ Mɛ̄lɛ̄ka̍ tūsī 
ni̍ŋ nyɛ̍ pālāa̍ chūā su̍u̍ndɛ̍i̍ nɔ̍ ho̍ō tɔ̍ɔ̍ bɛ̍ndōo̍ wo̍ chōo̍ yɛ̍. Ndu̍ yɔ̍nūŋ ni̍ māā, 
chi̍e̍e̍ cho̍ ho̍ō ō tāŋgūlāā o̍ pēēla̍ fa̍ŋgāla̍ŋ īkɛ̄i̍ yo̍. 

2Mi̍ māsāa̍ le̍ lɛ̄ŋnde̍ o̍ chi̍e̍ēŋndo̍ chōo̍, a̍ hi̍nī a̍ chūā su̍u̍ndɛ̍i̍yo̍ ho̍ō. Mɛ̄ɛ̍ 
wāŋndo̍ kōl nu̍a̍ā mūɛ̄īya̍ŋ mī mā bīī ndu̍ yɛ̍, le̍nde̍ wāŋnda̍ kpo̍u̍ o̍ chi̍e̍ēŋndo̍ 
chōo̍ a̍ yɔ̍nu̍ŋ ni̍, a̍ hīni̍la̍ nda̍ hīni̍ a̍ ndu̍ la̍ŋ.” 

3O̍ ko̍ŋ kɔ̍ɔ̍lī, mi̍ Nyi̍na̍ Mɛ̄lɛ̄ka̍a̍ tūāl la̍ kɔ̍ɔ̍lī. Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō kūā a̍ ya̍ o̍ 
po̍llo̍ ni᷄ŋ. O̍ ko̍ŋ, mi̍ cha᷅ wānā la̍nɔ̍ɔ̍ īchāli̍ o̍ vīsī sīāŋāa̍ chōo̍. Vīsīo̍o̍ ho̍ō, dīōla̍ŋ 
lā pūm lā wa̍ lā pōōnyīāā ndu̍ lēkɔ̄ɔ̍ kpo̍u̍. Dīōla̍ŋ nda᷅ŋ, lā wa̍ dīōla̍ tɛ̍ɛ̍mbu̍u̍ 
Mɛ̄lɛ̄ka̍ lābɛ̄ɛ̄. Vīsīo̍o̍ ho̍ō ndu̍ o̍o̍ nɔ̍ bōllē ī ŋɔ᷄mmɛ̍ū, a̍ lēēla̍ŋ tɔ̍. 

4Chu̍ā wa̍ ko̍ŋ o̍ vīsīo̍o̍ ho̍ō chōo̍ wo̍, nyɛ̄lā ba̍ā kālā ka̍lālā sīāŋālā pūm lā wa̍ ndu̍ 
lēkɔ̄ɔ̍. Nyɛ̄m kɛ̄ndɛ̄ kɛ̍ndɔ᷄ŋ ŋ̄ wa̍ ndu̍ ŋ̄ bāāyīa̍ŋ, ŋ̄ pūm ŋ̄ tōōsīāā a̍ ko̍o̍līi̍yo̍ŋ, ŋ̄ 
pūm a̍ pōūtā ba̍ā kālālā yɛ̍ yɛ̍la̍ŋ. Tāāla̍ ŋ̄ko̍o̍līi̍yo̍ wa̍ ndu̍ o̍ bā. Tāālāa̍ ho̍ō wa̍ ō 
pīāā cha̍ a̍ yɔ̄ŋndā wɔ̄ɔ̍ŋndā su̍mɔ̍ŋgɛ̍i̍ma̍la̍ bɛ̄ndūla̍ŋ a̍ nīīlūlā sūūndɛ̍i̍la̍ nɔ̍ɔ̍lɛ̍i̍la̍ 
wɔ̍ɔ̍ŋnda̍ŋ. 

5Chūa̍a̍ ho̍ō dīōla̍ŋ lā pūm lā wa̍ ndu̍ lā pōōnyīāā o̍ ītēndu̍. Kɛ̍ ndu̍yɛ̍, wānā a̍a̍ 
si̍nā tɛ̍ɛ̍sīāā dīōla̍ŋ nda᷅ŋ te̍. Dīōlā la᷄ŋ la̍ wa̍ ni̍ āā, “Ba̍bi̍lɔ̄ŋ, tɔ̍ɔ̍ bɛ̄ndōo̍, kālāa̍ 
wānāā sūūndɛ̍i̍ya̍ a̍ sɔ̄ɔ̍ŋ nɔ̍ɔ̍lɛ̍i̍yo̍ŋ kpo̍u̍ o̍ chi̍e̍ēŋndo̍ chōo̍, ŋ̄ cha᷅ŋ o̍ ndu̍ ni̍ŋ 
ndo̍ŋ.” 

6Ndu̍yɛ̍, mi̍ sa̍a̍lu᷄ŋ vɛ̍lɛ̄ māā chūa̍a̍ ho̍ō, ō ko᷄l kōo̍ma̍ wānāa̍ Mɛ̄lɛ̄ka̍a̍ a̍ wānāā 
nda̍ dīī le̍ Chi̍i̍sū tōlɔ̄ɔ̍ kɔ̄ɔ̄lī wa̍, kōo̍ma̍ nda᷄ŋ. Mɛ̄ɛ̍ o̍ ko̍l kōo̍ma̍ nda᷄ŋ te̍i̍, mi̍ mā 
bīī ndu̍ māā māmūɛ̄ī. Mɛ̄ɛ̍ ya̍ I̍ che᷅ chūa̍a̍ ho̍ō, mi̍ kɔ̄ndɔ̄fi̍llo̍ bīī ya̍ ta̍u̍ ta̍u̍. 

7O̍ ko̍ŋ, mi̍ ki̍i̍la̍nɔ̍ Mɛ̄lɛ̄ka̍a̍ dīmūl la̍ āā, “Kɔ̄ndɔ̄fi̍li̍ bi̍ī nu̍m te̍. Sūɛ̍i̍ cho̍ ī vīāŋna᷄ŋ 
a̍ chūa̍a̍ ho̍ō o̍kɔ̄ɔ̄ ve̍, a̍ vīsī o̍ ke̍lā ko̍ŋ le̍cho̍o̍ wo̍, I̍ cho̍ nu̍m tɛ̄ɛ̄sīāl a̍ ndi̍ o̍kɔ̄ɔ̄, 
ndu̍ yɔ̍nūŋ ni̍ māā vīsi̍ nɔ̍ bōlīī ŋɔ᷄mmɛ̍ūve̍ a̍ lēēlā tɔ̍la̍ŋ ndo̍. 

8Vīsī ŋ̄ chē ko̍ŋ ndo̍ ō wa̍ pāāndū yōōmū, kɛ̍ ō cho̍ lɛ̍ yōōmū le̍. Kɛ̍ ndu̍yɛ̍, ō chō 
su̍ŋ su̍ŋ fu̍lā o̍ so̍o̍ŋ nɔ̍ la̍mɛ̍ɛ̍lu̍ le̍ wo̍ ni᷄ŋ, le̍ mā kɔ̍ tɛ̍ɛ̍mbūū ndu̍. Wāŋnda̍ o̍ 
chi̍e̍ēŋndo̍ ni᷄ŋ, chɔ̍ŋ a̍ chi̍e̍ēŋndo̍ kāndɔ᷄ŋndo̍, ā dīōlā ndāla̍ŋ lā cho̍ la̍ po̍o̍nyīāā 
o̍ yāu̍ wānāa̍ nɔ̍ le̍ wāa̍ yōōmū wa̍ ni᷄ŋ te̍ wa̍, tē ā nu̍a̍ vīsīo̍o̍ ho̍ō pɛ̍, kɔ̄ndɔ̄fi̍llo̍ 
bīī ni̍ŋ nda̍. Kāni̍ fo̍ndōle̍, vīsīo̍o̍ ho̍ō wa̍ pāāndū yōōmū, kɛ̍ ō cho̍ lɛ̍ yōōmū le̍, kɛ̍ 
ndu̍yɛ̍ mbo̍ wā vɛ̄lɛ̄ mīīŋgū o̍ chi̍e̍ēŋndo̍ ni᷄ŋ. 

9“Le̍ mī wānā si̍na̍ sūɛ̍i̍ he̍ī pɛ̄ŋgu̍ mɛ̄ɛ̍ kɔ̄l kālo̍o̍ kpa᷅ŋ. Bōlīī ŋɔ᷄mmɛ̍ūve̍ ī si᷄m le̍ 
pēmbūŋ ŋɔ᷄mmɛ̍ū chūa̍a̍ ho̍ō cha᷄l lēchōo̍ wo̍ŋ. Bōlle̍ he̍ī ī si᷄m vɛ̄lɛ̄ le̍ māsāa̍ ā 
ŋɔ᷄mmɛ̍ū. 

10Māsāā ŋɔ̍mmɛ̍ūwa̍ ha̍ā, ā ŋūɛ̍ɛ̍nu̍ a̍ vi᷅ ni᷅ŋ. Ō pīlɛ̍ chō māsā su̍ŋ su̍ŋ. Ō pīlɔ̍ɔ̍ ndu̍ 
si̍mnu̍ŋ ndɔ̍ māsā le̍. Kɛ̍ tē ō sīmnu᷄ŋ ma̍sā pɛ̍, le̍ te̍le̍ŋ bi̍ŋgī ko̍ni̍ o̍ wa᷅ ni̍ŋ ma̍sā 
ni̍. 

11Vīsi̍ ndu̍ o̍o̍ wa̍ ho̍ō yōōmū, kɛ̍ ō cho̍ lɛ̍ le̍ wo̍, ndu̍ cho̍ māsā ŋɔ̍ma̍a̍ wo̍ ni̍. Kɛ̍ 
ndu̍yɛ̍, ndu̍ cho̍ vɛ̄lɛ̄ māsāā ŋɔ̍mmɛ̍ūva̍ ō pīlɛ̍ ni̍, ndu̍ cho̍ lākɔ̄ mā kɔ̍ tɛ̍ɛ̍mbūū 
ndu̍ ni̍. 

12“Lēēlā tɔ̍la̍ ŋ̄ chē la̍ŋ lā si᷄m le̍ māsāa̍ tɔ̍, kɛ̍ ndu̍yɛ̍ ā sīmnu̍ŋ ndɔ̍ la̍ma̍sā le̍. Ā 
chō hūnɔ̄ɔ̄ kpāāyāa̍ sɔ̄lā le̍ wāa̍ māsāa̍ lātūlu̍ nda̍ vīsīo̍o̍ ho̍ō wa̍ā le̍ ha̍vɛ̄i̍yo̍ ō 
pīlɛ̍ kpe̍. 

13Māsāā ŋ̍wa᷅ŋ tu̍a̍a̍ ha̍ā ki̍nɛ̍i̍, nyɛ̄ pīlɛ̍ kpe̍ yīya᷄ŋ ndāa̍ wā ni̍ŋ ni̍. Ndu̍yɛ̍, ā chō 
yɔ̄ŋgɔ᷄ŋ o̍ vīsīo̍o̍ ho̍ō lo̍ a̍ kpāāyāla̍ ndāla̍ŋ a̍ māsāle̍ ndāle̍ŋ fa̍ū. 

14Ā chɔ̄ū ni̍ŋ a̍ Sāā Fɔ̍ŋndɔ̍ɔ̍, mī Sāā Fɔ̍ŋndɔ̍ɔ̍ nda̍ wānāā ndūa̍a̍ cho̍ ndu̍ kɔ̄ɔ̄lī wa̍ 
mā yēm nda̍. Kāni̍ fu̍u̍le̍, Sāā Fɔ̍ŋndɔ̍ɔ̍ ndu̍ cho̍ Māsa̍ hi̍o̍ū māsāa̍ kpo̍u̍ wo̍ ni̍, 
ndu̍yɛ̍ ndu̍ cho̍ Māsa̍ nɔ̍ kpāāyāa̍ kpo̍u̍ wo̍ ni̍. Wānāā ndūa̍a̍ cho̍ ndu̍ kɔ̄ɔ̄lī wa̍, 
nda̍ cho̍ wānāā Mɛ̄lɛ̄ka̍ vēēlu̍ wa̍ ni̍, nda̍ cho̍ wānāā Mɛ̄lɛ̄ka̍ hɛ̄li̍ ma̍ wā īsīsi̍ a̍ 
dīāllūŋ kālā yi̍, o̍ tīīnda᷄ŋ nda̍ nɔ̄ o̍ ndu̍ ni̍ŋ ndo̍ wa̍ ni̍.” 

15O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ ho̍ō dīmūl la̍ āā, “Pēēla̍ ŋ̄ chē mi̍ chūā 
su̍u̍ndɛ̍i̍yo̍ ho̍ō wā īchāli̍ i̍kɛ̍i̍ la̍ŋ, lā si᷄m le̍ wāŋnda̍ ta̍u̍ ta̍u̍, nda̍ yɔ̍nūŋ ni̍ māā, 
wāŋnda̍ su̍u̍ o̍ su̍u̍, a̍ lēlɛ̄ŋ o̍ lēlɛ̄ŋ, a̍ īsɔ̄ɔ̍ o̍ īsɔ̄ɔ̍ ma̍ŋgālāā. 

16Lēēlā tɔ̍la̍ ŋ̄ chē la̍ŋ, a̍ vīsīo̍o̍ ho̍ō, ā chō chūā su̍u̍ndɛ̍i̍yo̍ ho̍ō yɛ̄le̍ŋ tūl. Ndu̍yɛ̍, 
ā chō nyɛ̄m ndɔ̄ɔ̍ŋ kpo̍u̍ po̍o̍ndīāā mā mɛ̄i̍ ndu̍ tūū fo̍ndō. Ā chō vīsīŋ ndɔ᷄ŋ di̍o̍, 
o̍ ko̍ŋ kɔ̍ɔ̍lī, mā lōm ndu̍ o̍ yīŋ chi̍li̍kɔ̍. 

17Mɛ̄lɛ̄ka̍ dɔ̄ū nda̍ mādūāūwāā o̍ kɔ̄l, le̍ mā tōsa̍ nyɛ̄ o̍ ye̍e̍ma̍ nda̍ le̍ mā tōsa̍ wo̍. 
Le̍ he̍ī, lēēla̍ŋ nda᷅ŋ lā chō īchāli̍ di̍ōm pīlɛ̍ mī lā ke̍ vīsi̍ chūa̍a̍ ho̍ō wa̍ īchāli̍ le̍cho̍o̍ 
wo̍, kpāāyā nda̍ lēmāsāa̍ mbō lo̍ o̍ ko̍ŋ ha̍a̍a̍ mī nyɛ̄ o̍ nyɛ̄ yɔ̄nu̍ŋ mɛ̄ɛ̍ Mɛ̄lɛ̄ka̍ 
dīmi̍ yɛ̍. 

18“Chūā ŋ̄ chē ko̍ŋ ndo̍, ndu̍ si̍m le̍ chi̍e̍e̍ tɔ̍ɔ̍ bɛ̍ndu̍ cho̍ ho̍ō chi̍e̍e̍ lēmāsāa̍ mbo̍ 
wā māsāa̍ kpo̍u̍ bo᷅lle̍ŋ o̍ chi̍e̍ēŋndo̍ chōo̍ wo̍ ni̍.” 

Sɔ̄ɔ̍ŋ Chɔ̍ɔ̍ma᷄ŋndo̍ŋ 18 

Mɛl̄ɛk̄a̍ pɛl̄ Ba̍bil̍ɔŋ̄ 
1O̍ ko̍ŋ kɔ̍ɔ̍lī, mi̍ cha᷅ mi̍ ki̍i̍la̍nɔ̍ Mɛ̄lɛ̄ka̍ chēle̍ŋ cha᷄ŋ ɛ̄chɛ̍nɛ̄ mbo̍ wā tōlɔ̄ɔ̍. Ō wa̍ 
ki̍i̍la̍nɔ̍ kpāāyā bɛ̍ndū bɛ̄ndū. Mi̍ pa̍ŋgēle̍ ndɔ̄ɔ̍ tīū bā o̍ bā fe̍e̍ o̍ chi̍e̍ēŋndo̍ chōo̍ 
a̍ dīōndɔ̄ɔ̍. 

2Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō dīmī chōo̍ cho̍o̍ kpe̍le̍ŋ āā, “Chi̍o̍o̍ ho̍ō pīɔ̍l. Ba̍bi̍lɔ̄ŋ tɔ̍ɔ̍ 
bɛ̍ndōo̍ ho̍ō pīɔ̍l. Nyi̍nāā wɔ̄ɔ̍ŋāā su̍u̍la̍ yɛ̍ yi̍a̍a̍ ko̍ni̍ a̍ cho̍ ni᷅ŋ lo̍ŋ ni̍ a̍ yōū o̍ yōū 
wɔ̄ɔ̍ŋ wāŋnda̍ hɛ̄na̍ŋ te̍. 

3Wāŋnda̍ lɛ̄ŋnde̍ kpo̍u̍ o̍ chi̍e̍ēŋndo̍ ni᷄ŋ, ā ko᷄l mūɛ̄īmā ndɔ̄ma̍ nɛ̍i̍yāā nɛ̄īya᷄ŋ. 
Ma̍ŋ ma̍ yɔ̍nūŋ ni̍ māā, nīīlū ndɔ̄ su̍u̍ndɛ̍i̍ wɔ̍ɔ̍ŋndo̍. Māsāa̍ le̍ lɛ̄ŋnde̍ o̍ chi̍e̍ēŋndo̍ 
ni᷄ŋ bɛ̍ɛ̍, ma̍ sūūndā a̍ ndu̍. Yēēmɛ̍i̍ ndūɛ̄ī bɛ̍ndūe̍i̍ le̍ nyɔ̄ɔ̍ŋ ī tōsa̍ mi̍ wānāā 
lāyākūa̍a̍ o̍ chi̍e̍ēŋndo̍ ni᷄ŋ, a̍ bi̍ī ma̍ sūl.” 

4O̍ ko̍ŋ kɔ̍ɔ̍lī, mi̍ tu̍ɛ̍ī dīōm chēle̍ŋ ɛ̄chɛ̍nɛ̄. Mbo̍ dīmī āā, “Wānāā nīa̍a̍, lā chɔ᷄ŋ lā 
fūla̍ chi̍e̍e̍ ko̍ŋ ni᷄ŋ, yɔ̄ŋi̍ nya̍ wōu̍ ba᷅la̍ŋ o̍ yɔ̄ŋndā wɔ̄ɔ̍ŋndā o̍ cho̍ tōsāa̍ la̍ŋ ni᷄ŋ, 
mī Mɛ̄lɛ̄ka̍ hu᷄ŋ mɔ̍sɔ̄ŋā nya̍ nyɛ̄ pālāa̍ tūsī chōo̍ nya̍ nda̍ā. 

5Yɔ̄ŋ wɔ̄ɔ̍ŋ chi̍o̍o̍ ho̍ō tōsa̍ wo̍, chō ō bɔ̄ɔ̍ bɔ̍ɔ̍. Ō lo̍ dēŋgēla᷄ŋndo̍ mbo̍ lō 
dēŋgēla᷄ŋndo̍ mbo̍ hēl chɔ̄nde̍ŋ mi̍ chɔ̄ŋndē lēŋ lē fūūlūū ɛ̄chɛ̍nɛ̄. O̍ he̍ī ni᷄ŋ, 
lōōnɔ᷄ŋndo̍ kpe̍e̍kpe̍i̍ Mɛ̄lɛ̄ka̍ lōōnu̍ŋ a̍ yɔ̄ŋndā wɔ̄ɔ̍ŋndā chi̍o̍o̍ ho̍ō tōsa̍ la̍ŋ ni̍. 

6Lā tōsa̍ a̍ ndu̍ mɛ̄ɛ̍ o̍ to̍sa̍ a̍ chāāŋnda̍ yɛ̍. Mɛ̄ɛ̍ o̍ to̍sa̍ a̍ chāāŋnda̍ yɛ̍, lā mīŋgu̍l 
ndu̍ māā ko̍ŋ sālā tīɔ̍ɔ̍ŋ wa̍ŋ. Mūɛ̄īmā o̍ ke̍ chāāŋnda̍ wa̍ŋ, lā dōu̍ ndu̍ ma̍ hi̍o̍ū 
ma̍ŋ nɛ̍īyo̍ lē dīi̍ŋ di̍i̍ŋ nda̍ŋ mī lā pēīlu̍l ndu̍ tāālāa̍ yɛ̍ŋgi̍ yɛ̍ŋgi̍. 

7Mɛ̄ɛ̍ o̍ ke̍lū yōŋgāa̍ o̍ ndu̍ pi̍la̍ ni̍ŋ māā ō chō ō bɛ̄ndu̍ yɛ̍, o̍ ko̍ŋ kɔ̍ɔ̍lī, mbo̍ sɔ̄lā 
nyɛ̄m fa̍ŋgāŋ ndu̍ o̍o̍ la̍ndu̍ŋ kɔ̍l le̍ sɔ̄lāa̍ wo̍ŋ yɛ̍, lā tōsa̍ mbō sɔ̄la̍ nyɛ̄ pālāa̍ a̍ 
mɔ̍nɛ̍i̍. Lā tōsa̍l ndu̍ le̍nde̍, kāni̍ fu̍u̍le̍ ō dīmi̍ o̍ kɔ̄l ndɔ̄ɔ̍ ni᷄ŋ māā wānā la̍nɔ̍ ma̍sā 
bɛ̄ndōo̍ o̍ cho̍ ni̍. Mbo̍ dīmī māā ndu̍ ndu̍ cho̍ māā la̍nɔ̍ vi̍i̍ le̍, māā fɛ̍ɛ̍ŋ a̍ fɛ̍ɛ̍ŋ ō 
che᷅ŋ mɛ̄ɛ̍ la̍nɔ̍ vi̍i̍yo̍ chāŋ yɛ̍ le̍. 

8Le̍ sa̍bōo̍ ho̍ō kpūndɛ̍la̍ŋ kpo̍u̍ lā chō tōlɔ̄ɔ̄ ndu̍ chōo̍ o̍ pāa̍le̍ŋ lē pīlɛ̍ ni᷄ŋ kpe̍. 
Nāa̍ chō ndu̍ bīyɔ̄ɔ̍. Ō chō pɔ̍nɔ̍ɔ̍ vīīkūū mbō cha᷄ŋ. Yīa̍a̍ŋ mā chō ndu̍ bīyɔ̄ɔ̄, ndu̍yɛ̍ 
yīŋnde̍ŋ lē chō ndu̍ lōmɔ̄ɔ̄. Kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ o̍ ki̍lu̍l ndu̍ yāmɛ̍i̍ yo̍ ō 
chō Mɛ̄lɛ̄ka̍ kpāāyā.” 

9Māsāa̍ o̍ chi̍e̍ēŋndo̍ ni᷄ŋ a̍ wa̍ sūūndāa̍ a̍ ndu̍, ndu̍yɛ̍ nda̍ nda̍ā ma̍ sɔ̄lā nyɛ̄m 
fa̍ŋgāŋ nda̍ a̍a̍ la̍ndu̍ŋ kɔ̍l le̍ sɔ̄lāa̍ wo̍ŋ nda̍, tē ā chē ndu̍ o̍ ŋɔ̄ɔ̍ pɛ̍, mī kūmi̍i̍ ndūɛ̍i̍ 
ī wa̍ hēlɔ̄ɔ̍, ā chō cha᷄ŋ ta̍u̍ ta̍u̍, ndu̍yɛ̍ mā tāmbu̍ lākɔ̄l. 

10Sīōōŋnde̍ chō nda̍ bīyɔ̄ɔ̄ a̍ nyɛ̄ pālāā bɛ̄ndū chi̍o̍o̍ ho̍ō sɔ̄lā ni̍ŋ ndo̍. Le̍ he̍ī ā sīm 
ni̍ŋ kɔ̍ɔ̍lī kɔ̄ɔ̄lī la̍nda̍ŋ mā dīmi̍ āā, “Kpōkō, kpōkō, kpōkō.” Āā, “Ba̍bi̍lɔ̄ŋ, nūm 

chi̍e̍e̍ tɔ̍ɔ̍ bɛ̍ndōo̍, nūm chi̍e̍e̍ kpāāyāa̍, nyɛ̄ pālāa̍ hīŋ le̍ nūm o̍ ha̍vɛ̄i̍yo̍ ō pīlɛ̍ kpe̍ 
bɛ̄ŋgu̍. Kpōkō, kpōkō, kpōkō.” 

11Wānāā lāyākūa̍a̍ o̍ chi̍e̍ēŋndo̍ ni᷄ŋ, nda̍ bɛ̍ɛ̍ ā chō cha᷄ŋ ta̍u̍ ta̍u̍, ndu̍yɛ̍ mā tāmbu̍ 
lākɔ̄l. Kāni̍ fu̍u̍le̍, wānā o̍ wānā pi̍ndū lɛ̍ ni̍ŋ nyɛ᷅m ndāa̍ŋ te̍. 

12Nyɛ̄m nda̍ nɔ̄ le̍ pīsīo̍o̍ wo̍ŋ, mɛ̄ɛ̍ ko̍o̍līi̍yo̍ŋ, a̍ ka̍ni̍ŋ hu̍mbo᷄ŋ, a̍ pōūtā ba̍ā 
kālāla̍ŋ, a̍ kōlāla̍ ba̍ā kālāla̍ŋ su̍u̍ o̍ su̍u̍, a̍ yɔ̄mīī chūŋ kɛ̄ndɛ̄i̍, a̍ nyɛ̄m kɛ̄ndɛ̄ŋ yɛ̍ 
yɛ̍ŋ nda̍ tōōsīāā a̍ chīŋūŋ kāmāa̍, vɛ̄lɛ̄ a̍ yɔ̄mīī ba̍ā kālɛ̄i̍ yo̍ŋ, a̍ nyɛ̄m kɛ̄ndɛ̄ŋ yɛ̍ 
yɛ̍ŋ nda̍ tōōsīāā a̍ chīli̍ŋndo̍ŋ ndo̍ŋ, a̍ pōūtā kɛ̄ndɛ̄ kɛ̍ndɛ̄la̍ŋ ndo̍ŋ, 

13a̍ nyɛ̄m chūŋ kɛ̄ndɛ̄ŋ nda̍ vēēlū āā, si̍na̍mɔ̄ŋ, a̍ mɔ̍ɔ̄, a̍ fīla̍ki̍sɛ̄ŋ ndo̍ŋ, o̍ ko̍ŋ 
kɔ̍ɔ̍lī, a̍ mūɛ̄īya̍ŋ, a̍ chūɛ̄īya̍ŋ, a̍ kōlō lu̍a̍māā bēe̍dīi̍yo̍ ō kɛ̄ndɛ̄ kɛ̍ndɔ̄ɔ̍, a̍ nāūwa̍, 
a̍ sāa̍, a̍ su̍a̍ā, a̍ nyɛ̄m nyāāna᷄ŋ su̍a̍ā nāŋ ndo̍ŋ, a̍ chīa̍a̍, a̍ yōōmūlā wāŋndā 
chīe̍e̍ya̍ bɛ̍ɛ̍, a̍ nyɛ̄m wāā le̍nde̍ŋ che᷅le̍ŋ. Mu᷅ŋ ki̍nɛ̍i̍, wānā o̍ wānā pi̍ndū lɛ̍ ni̍ŋ 
mu̍ŋ te̍. 

14Wānāā lāyākūa̍a̍ ā dīmūl ni̍ŋ chi̍o̍o̍ ho̍ō āā, “Nyɛ̄m kɛ̄ndɛ̄ŋ nūm o̍o̍ la̍ndu̍ŋ kɔ̍l 
le̍ sɔ̄lāa̍ wo̍ŋ ki̍nɛ̍i̍ ŋ̄ lo̍. Sūltā nūmnda̍ŋ a̍ nyɛ̄m nūm kɛ̍ndɔ᷄ŋ fa̍ū ŋ̄ lo̍. Fɛ̍ɛ̍ŋ a̍ fɛ̍ɛ̍ŋ 
a̍ sɔ̍lā lɛ̍ mu̍ŋ te̍.” 

15Wānāa̍ lāyākūa̍a̍ nda̍ a̍a̍ hu᷅ŋ a̍ mu̍ŋ mā pīsī mu̍ŋ o̍ chi̍o̍o̍ ho̍ō lo̍, ma̍ sūl o̍ nyɔ̄ɔ̍ŋ 
mu᷅ŋ pīsīo̍o̍ ni᷄ŋ nda̍, sīōōŋnde̍ chō nda̍ bīyɔ̄ɔ̄ a̍ nyɛ̄ pālāā bɛ̄ndū o̍ sɔ̍lā ni̍ŋ ndo̍. 
Le̍ he̍ī, ā sīm ni̍ŋ kɔ̍ɔ̍lī kɔ̄ɔ̄lī la̍nda̍ŋ mā cha᷄ŋ ta̍u̍ ta̍u̍, ndu̍yɛ̍ mā tāmbu̍ lākɔ̄l. 

16Ā chō dīmī āā, “Kpōkō, kpōkō, kpōkō. Nyīɛ̍ɛ̍ye̍ bīī na̍a̍ le̍ chi̍e̍e̍ tɔ̍ɔ̍ bɛ̍ndōo̍ ho̍ō. 
Mɛ̄ɛ̍ wānā la̍nɔ̍ɔ̍ ō dōvīŋ nu̍a̍ā o̍ nyɛ̄lā ba̍ā kālālā kɛ̄ndɛ̄ kɛ̍ndɛ̄la̍ŋ ni᷄ŋ, mbō 
bāāyi̍a̍ŋ nyɛ᷅m kɛ̍ndɛ᷄ŋ cho̍ ŋ̄ tōōsīāā a̍ ko̍o̍līi̍yo̍ŋ, a̍ pōūtā ba̍ā kālā ka̍la᷄ŋ ndo̍ŋ yɛ̍, 
le̍nde̍ o̍ wa̍ ni̍. 

17Kɛ̍ sūltā ndɔ̄la̍ŋ kpo̍u̍ lā tāmbu̍ŋ o̍ ha̍vɛ̄i̍yo̍ ō pīlɛ̍ kpe̍ bɛ̍ŋgu̍.” Wānāa̍ ku̍ā a̍ 
dɛ̄ndɛ̄la̍ bɛ̍ndūla̍ŋ o̍ mɛ̄ŋnda̍ŋ chōo̍ wa̍, a̍ wānāā dɛ̄ndɛ̄la̍ŋ nda᷅ŋ lā chūā mī lā 
yāā nda̍ o̍ fo̍ndāŋndā yɛ̍ yɛ̍la̍ŋ nda̍, a̍ wānāa̍ to̍sā wa̍llo̍ o̍ la̍ŋ ni̍ŋ nda̍, a̍ wāŋnda̍ 
ā tūa̍a̍ a̍ to̍sā wa̍lta̍ŋ o̍ pēe̍ mɛ̄ŋmā īhɛ᷄llo̍ chōo̍ wa̍, 

18ā chā ni̍ŋ chi̍o̍o̍ ho̍ō o̍ ŋɔ̄ɔ̍, mā chē kūmi̍i̍ ndūɛ̍i̍ hēlɔ̄ɔ̍. O̍ ko̍ŋ, mā si᷄m kɔ̄ɔ̄lī kɔ̄ɔ̄lī 
la̍nda̍ŋ, mā kōŋu̍l chōo̍ cho̍o̍ kpe̍le̍ŋ mā dīmī āā, “Kāni̍ mi̍ chi̍e̍ēŋndo̍ kāndu᷄ŋ, 
chi̍e̍e̍ o̍ chi̍e̍e̍ ve̍ wɔ̍ chi̍e̍e̍ tɔ̍ɔ̍ māā chi̍o̍o̍ ho̍ō le̍.” 

19O̍ ko̍ŋ, mā kɔ̄ndū chu̍ndo̍o̍ mā dɔ̄ɔ̍ŋ o̍ lēbōl mā cha᷄ŋ mā tāmbu̍ lākɔ̄l, mā dīmi̍ 
chōo̍ cho̍o̍ āā, “Kpōkō, kpōkō, kpōkō. Mɔ̍nɛ̍i̍ bīī na̍a̍ fɔ̍ le̍ chi̍e̍e̍ tɔ̍ɔ̍ bɛ̍ndōo̍ ho̍ō. 
Chi̍o̍o̍ ho̍ō sūltā ndɔ̄la̍ŋ lā sūli̍ wānāa̍ nɔ̍ dɛ̄ndɛ̄la̍ bɛ̍ndūlā ku̍ā o̍ pēe̍ mɛ̄ŋmā 
īhɛ᷄llo̍ chōo̍ la̍ŋ nda̍ kpo̍u̍. Kɛ̍ nyɛ̄ o̍ nyɛ̄ fe̍e̍ chu̍ū tāmbu̍ o̍ ha̍vɛ̄i̍yo̍ ō pīlɛ̍ kpe̍ 
bɛ̍ŋgu̍.” 

20Nya̍ cho̍ ɛ̄chɛ̍nɛ̄ wa̍, lā wa̍ a̍ kɔ̄l kɛ̄ndɛ̄, kāni̍ fu̍u̍le̍, Ba̍bi̍lɔ̄ŋ o̍ pi̍ɔ̍l. Nya̍ wānāa̍ 
Mɛ̄lɛ̄ka̍a̍, a̍ wānāā Chi̍i̍sū ve᷅m hɔ̄ltē ndɔ̄ wa̍, a̍ wānāa̍ su̍a̍ā le̍ Mɛ̄lɛ̄ka̍ wa̍, lā na᷄ŋ 

kɔ̍l. Lā na᷄ŋ kɔ̍l, kāni̍ fu̍u̍le̍, Mɛ̄lɛ̄ka̍ kīlu̍l chi̍o̍o̍ ho̍ō yāmɛ̍i̍ mbo̍ hāndū ndu̍ nyɛ̄ 
pālāa̍ chōo̍ le̍ dɛ̍nɛ̍ o̍ dɛ̍nɛ̍ wɔ̍ɔ̍ŋ o̍ to̍sa̍ a̍ nya̍. 

21O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ kpāāyā pi᷅lɛ̍ chūā pōū lūsu̍lɛ̍i̍ bɛ̍ndōo̍, mbo̍ māl 
ndu̍ o̍ pēe̍ mɛ̄ŋmā īhɛ᷄llo̍ ni᷄ŋ chu̍ūŋ. Mbo̍ dīmī āā, “Nu̍a̍ā nda̍ chō Ba̍bi̍lɔ̄ŋ bɛ̍ndōo̍ 
ho̍ō chūā ni̍ mā vīɔ̍l ndu̍ lɛ̄ŋ mbō pēsi̍ wɔ̍ wɔ̍, wānā o̍ wānā chi᷅ lɛ̍ ni̍ŋ ndu̍ le̍. 

22Wānā o̍ wānā tu̍i̍ī lɛ̍ wāŋnda̍ lātōwā lɔ̍ɔ̄ o̍ nūm ni̍ŋ te̍, kɛ̄lɛ̄ŋgāā mī wānā tu̍e̍ī 
wānā le̍sɛ̍ŋ hɔ̄ŋɔ̄ɔ̄ kɛ̄lɛ̄ŋgāā bu̍lu̍. Wānā bɛ̍ɛ̍ tu̍i̍ī lɛ̍ ŋ̄wāŋ ŋ̄chōndu̍ so̍lī o̍ nūm ni̍ŋ 
te̍. Wānā o̍ wāna̍ cha̍ā nyɛ̍ a̍ lābā ā to̍sā lɛ̍ wa̍li̍ o̍ nūm ni̍ŋ te̍. Ndu̍yɛ̍, wānā o̍ wānā 
tu̍i̍ī lɛ̍ ŋ̄wāŋ ndu̍ o̍ nūm ni̍ŋ te̍. 

23Wānā o̍ wānā chi᷅ lɛ̍ la̍mbūi̍ mɛ̍ndūlāā o̍ nūm ni̍ŋ te̍. Wānā o̍ wānā tu̍i̍ī lɛ̍ ŋ̄wāŋ 
kɔ̄l kɛ̄ndɛ̄ tōsā o̍ nɔ̄ kɛ̍sīāā chōo̍ le̍. Wānāā nūm a̍ lāyākūa̍a̍, nda̍ wa̍ wānāā 
bɛ̄ndūa̍a̍ o̍ chi̍e̍ēŋndo̍ ni᷄ŋ ni̍. Ndu̍yɛ̍, ā wa̍ wāŋnda̍ lɛ̄ŋīī fāŋgā o̍ chi̍e̍ēŋndo̍ chōo̍ 
hu̍īyo̍ a̍ māŋgālālā nūmnda̍ŋ.” 

24Chi̍o̍o̍ ho̍ō to̍sa̍ ni̍ ma̍ dīū wānāa̍ su̍a̍ā le̍ Mɛ̄lɛ̄ka̍ wa̍, a̍ wānāa̍ Mɛ̄lɛ̄ka̍a̍, a̍ wānā 
o̍ wāna̍ nda̍ dīī o̍ chi̍e̍ēŋndo̍ chōo̍. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 19 

1O̍ ko̍ŋ kɔ̍ɔ̍lī, mi̍ tu̍ɛ̍ī bɔ̄ɔ̄lūūwo̍ ɛ̄chɛ̍nɛ̄ māā fāŋgā bɛ̍ndū bɛ̄ndū. Ā wa̍ Mɛ̄lɛ̄ka̍ 
līsāa̍ chōo̍ cho̍o̍ āā, “Sāŋgālāa̍ chō le̍ Mɛ̄lɛ̄ka̍ nāa̍. Ndu̍ pi̍ŋi̍ na̍a̍ ni̍. Ō chō o̍ nāŋɔ̄ɔ̍ 
chōo̍ a̍ kpāāyāa̍. 

2Nyɛ̄ pālāā o̍ tu̍sī ŋ̍wa᷅ŋndā chīe̍e̍ cho̍o̍ o̍ chi̍e̍ēŋndo̍ chōo̍ wo̍, o̍ nɛ̄ī sa̍kpō o̍ to̍sa̍ 
ndi̍ ni̍. Nyɛ̄ kpe̍e̍kpe̍i̍ bɛ̍nda̍ le̍ nda̍ wo̍ cho̍ ko̍ŋ ni̍. Chūā sūūndɛ̍i̍ tɔ̍ɔ̍ bɛ̍ndōo̍, o̍ 
to̍sa̍ ho̍ō mi̍ ŋ̄wāŋndā chīe̍e̍ a̍ to̍sā yɔ̄ŋ wɔ̄ɔ̍ŋndo̍ le̍ bāa̍ wōūwo̍ o̍ nīīlū ndɔ̄ 
su̍u̍ndɛ̍i̍yo̍ ni᷄ŋ ndo̍, Mɛ̄lɛ̄ka̍ kīlu̍l ndu̍ yāmɛ̍i̍, mbo̍ hāndū ndu̍ nyɛ̄ pālāa̍ chōo̍. 
Māa̍ Mɛ̄lɛ̄ka̍ mīŋgu̍l ndu̍ ni̍, le̍ bu̍ɛ̍i̍yāā ndūa̍a̍ o̍ di̍u̍ wa̍.” 

3Ma̍ dīmī vɛ̄lɛ̄ chōo̍ cho̍o̍ āā, “Sāŋgālāa̍ chō o̍ Mɛ̄lɛ̄ka̍ lo̍. Yīŋnde̍ cho̍ ndu̍ lōmɔ̄ɔ̍ 
le̍ŋ, ndu̍ yɔ̍nūŋ ni̍ māā chi̍e̍e̍ tɔ̍ɔ̍ bɛ̍ndōo̍ ho̍ō, kūmi̍i̍ ke̍ŋ chō hīōūwɔ̄ɔ̄ lāchī a̍ 
hēlɔ̄ɔ̍ le̍ fɛ̍ɛ̍ŋ a̍ fɛ̍ɛ̍ŋ.” 

4O̍ ko̍ŋ, mi̍ cha᷅ mi̍ lāŋgba̍ā kālāā ŋ̄wāŋ bi̍di̍i̍ŋ a̍ wānāā hīɔ̍ɔ̍lu̍a̍a̍, a̍ nyāā yōōmāā 
hīɔ̍ɔ̍lu̍a̍a̍ ā bāŋ wūla̍ŋ Mɛ̄lɛ̄ka̍ lāchī, o̍ cho̍ īchāli̍ o̍ kpe̍ŋgbe̍i̍ lēmāsāa̍ chōo̍ wo̍. Ma̍ 
līsā ndu̍ āā, “Le̍nde̍ i̍ cho̍ ni̍. Sāŋgālāa̍ chō le̍ nūm Mɛ̄lɛ̄ka̍.” 

5Mi̍ dīōmndo̍ sūāā o̍ kpe̍ŋgbe̍i̍ lēmāsāa̍. Mbo̍ dīmī āā, “Nya̍ wānāa̍ cho̍ bu̍ɛ̍i̍yāa̍ 
Mɛ̄lɛ̄ka̍a̍, mi̍ lā nɔ̄ sīōōŋīī ndūɛ̍i̍ ya̍ ki̍nɛ̍i̍, wānā pɔ̍mbɔ̄ ni̍, wānā bɛ̍ndū ni̍, nya̍ 
kpo̍u̍ lā sāŋga̍la̍ Mɛ̍lɛ̄ka̍.” 

Yōndāa̍ le̍ la̍nɔ ̍Sāā Fɔŋ̍ndɔɔ̍ ̍chō chūa̍a̍ wo̍ 
6O̍ ko̍ŋ kɔ̍ɔ̍lī, mi̍ tu̍ɛ̍ī vɛ̄lɛ̄ bɔ̄ɔ̄lūūwo̍ māā fāŋgā bɛ̍ndū bɛ̄ndū. Wānā a̍a̍ tu̍e̍ī pɛ̍ āā 
bāl bɛ̄ndōo̍ cho̍ sūɛ̍i̍ ni̍, vɛ̄lɛ̄ mɛ̄ɛ̍ ta᷅ŋnda̍ŋ mā wā nu̍a̍ā dēŋīo̍o̍ mī pīɔ̍ɔ̍ wa̍ yīmndo̍ 

yɛ̍. Ma̍ dīmī āā, “Sāŋgālāa̍ chō le̍ Mɛ̄lɛ̄ka̍. Māsānɔ̄ɔ̍ Mɛ̄lɛ̄ka̍ nāa̍ o̍ nɔ̍ kpāāyāa̍ kpo̍u̍ 
wo̍, ō kāndu̍ wāa̍ māsāa̍ ŋ̄wāŋndā chīe̍e̍ cho̍o̍ o̍ chi̍e̍ēŋndo̍ ni᷄ŋ. 

7Lā ŋ̄ tōsa᷅ŋ kɔ̄l kɛ̄ndɔ̄ɔ̍. Lā ŋ̄ wūūnu᷅ŋ kpe̍njo̍o̍. Lā ŋ̄ sōōlu᷅ŋ ndu̍, kāni̍ fu̍u̍le̍, 
bōōndi̍i̍ Sāā Fɔ̍ŋndɔ̍ɔ̍ chō la̍nɔ̍ɔ̍ chūa̍a̍ ve̍ ī fūūlu̍u̍. Ndu̍yɛ̍, chūā kālāa̍ chīi̍ ni᷅ŋ 
tōōsīa̍ŋ. 

8Mɛ̄lɛ̄ka̍ bīī mbo̍ kē chūa̍a̍ ho̍ō nyɛ̄lā kɛ̄ndɛ̄ kɛ̍ndɛ̄lā hūmbūlā fo̍ fo̍ la̍ŋ, le̍ mbō 
dōvi̍ŋ.” Nyɛ̄lā hūmbūla̍ŋ nda᷅ŋ, la̍ŋ la̍ si̍m le̍ sɔ̄ɔ̍ŋ sa̍kpōŋ wānāa̍ Mɛ̄lɛ̄ka̍a̍ ā tōsa̍ 
wo̍ŋ ni̍. 

9O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍a̍ dīmūl la̍ āā, “Po̍o̍nyi̍a̍a̍ di̍ōmnda̍ŋ nda᷅ŋ, māā 
wānāa̍ sɔ̍la̍ vēēlōo̍ le̍ hūnɔ̄ɔ̍ o̍ bɔ̄ŋa᷅ŋ Sāā Fɔ̍ŋndɔ̍ɔ̍ chō la̍nɔ̍ɔ̍ chūa̍a̍ wo̍ wa̍, ā pɛ̄l 
tɔ̄nɔ̄ɔ̍.” Mbo̍ dīmūl la̍ vɛ̄lɛ̄ āā, “Mɛ̄lɛ̄ka̍ dīōmndā ndɔ̄la̍ tōnya̍la̍ŋ la̍ cho̍ la᷅ŋ ni̍.” 

10O̍ ko̍ŋ, mi̍ ba᷅ŋ wūla̍ŋ ki̍i̍la̍nɔ̍ Mɛ̄lɛ̄ka̍a̍ ho̍ō lāchī le̍ ndu̍ sōōlūūwo̍. Kɛ̍ mbo̍ dīmūl 
la̍ āā, “To̍sā ke̍ŋ te̍. Ya̍ bɛ̍ɛ̍ bu̍ɛ̍i̍ Mɛ̄lɛ̄ka̍a̍ ko̍ni̍ ya̍ cho̍ ni̍, mɛ̄ɛ̍ ŋ̄ chō nu̍a̍ā nya̍ 
chāāŋāā nyāā wa̍nāā lāāla᷄ŋnda̍ yɛ̍, a̍ bi̍ī sɔ̄ɔ̍ŋ tōnya᷅ŋ Chi̍i̍sū chɔ᷅m mu᷅ŋ ŋ̄wāŋndā 
chīe̍e̍ wo̍ŋ, nyɛ̄ kɛ̄ndɛ̄ kpi̍ŋ nda̍. Mɛ̄lɛ̄ka̍ nya̍ nɔ̄ ni̍ mī lā sōōlu̍u̍. Wānāa̍ di̍mūl 
wāŋnda̍ tōnya̍ cho̍ a̍ sɔ̄ɔ̍ŋ Chi̍i̍sū chɔ̍m wāŋnda̍ wo̍ŋ nda̍, wānāā kāŋ Nyi̍na̍ 
Mɛ̄lɛ̄ka̍a̍ cho̍ nda̍ kɔ̄ɔ̄lī ni̍ mɛ̄ɛ̍ wānāa̍ su̍a̍ā le̍ Mɛ̄lɛ̄ka̍ wa̍ ā chō yɛ̍.” 

Wāna̍ cha̍l o̍ so᷅ hūmbōo̍ chōo̍ wo̍ yēm vīsi ̍fu̍la̍ o̍ pēēlo̍ wo̍ 
11O̍ ko̍ŋ kɔ̍ɔ̍lī, mi̍ cha᷅ ɛ̄chɛ̍nɛ̄ ō kūmbīāā. Mi̍ cha᷅ so᷅ hūmbōo̍ a̍ wāŋndo̍ īchāli̍ 
le̍cho̍o̍. Wāŋndo̍ ho̍ō dīōlā ndɔ̄la̍ŋ la̍ wa̍ ni̍ āā, “Wānā sa̍kpōo̍ ō wāŋnda̍ nɔ̄lā mā 
tīīnda̍ŋ ndo̍.” O̍ nɛ̄ī sa̍kpō o̍ ki̍a̍lū ya᷅mɛ̍i̍ ni̍. Ndu̍yɛ̍, le̍ sɔ̄ɔ̍ŋ cho̍ sɔ̄ɔ̍ŋ sa̍kpo᷄ŋ ndo̍ŋ 
o̍ chu̍ā ni̍. 

12Wānā a̍a̍ che᷅ ndu̍ hɔ̄lta̍ŋ īyēlēŋgi̍ ye̍lēŋgi̍e̍i̍ pɛ̍ āā, mɛ̄ɛ̍ yīŋnde̍ŋ lē wā nu̍a̍ā 
sānde̍i̍ yɛ̍ ni̍. Mɔ̍si̍lta̍ lēmāsāla̍ŋ lā wa̍ ndu̍ o̍ lēbōl ta̍u̍. Ndu̍yɛ̍, dīōlā pūm lā wa̍ 
ndu̍ lā pōōnyīa̍ŋ, wānā o̍ wānā ndu̍ o̍o̍ si̍nā la̍ŋ te̍, mɛ̄ɛ̍ ndu̍ pi̍la̍. 

13Dōma̍ wa̍ ndu̍ lēkɔ̄ɔ̍ wo̍, kōo̍wa̍ŋ mā wa̍ mā tīūwāā lēni᷄ŋ kpo̍u̍. Wāŋndo̍ ho̍ō 
nda̍ a̍a̍ ve̍e̍lū ndu̍ vɛ̄lɛ̄ āā, “Dīo̍m Mɛ̄lɛ̄ka̍a̍.” 

14Wānāā chɔ̄ūwa̍ ɛ̄chɛ̍nɛ̄ ā wa̍ ndu̍ kɔ̄ɔ̄lī. Nyɛ̄la̍ wa̍ nda̍ lēkɔ̄ɔ̍ la̍ŋ, lā wa̍ lā hūmbū 
fo̍ fo̍ bɛ̍ndū. Nda̍ kpo̍u̍, ā wa̍ īchāli̍ o̍ su̍a̍ā hūmbūa̍a̍ chōo̍. 

15Wāna̍ wa̍ ho̍ō o̍ so̍ hūmbōo̍ chōo̍ wo̍, mūɛ̄ī fāŋīī lūɛ̄īyɛ̄i̍ wa̍ ndu̍ fūlāā o̍ sōndō 
le̍ sɔ̍ŋgɔ̄ɔ̍ a̍ ndi̍ mbō yēm lɛ̄ŋnde̍ o̍ chi̍e̍ēŋndo̍ chōo̍. Ō chō wā māsāa̍ lɛ̄ŋnde̍ chōo̍, 
ndu̍yɛ̍ mbō kūūmbu̍ŋ nda̍ chōo̍ kpu̍lu̍ bɛ̍ndū. Ndu̍ wa̍a̍yīāā ni̍ŋ kɔ᷅mnde̍ŋ o̍ so̍o̍ŋ 
nda̍ dūāū kɔ᷅mnde̍ŋ le̍ wāāyīa̍a̍, mā tōōsi̍a̍a̍ mūɛ̄īya̍ŋ ndo̍ ni̍. Ma̍ŋ ma̍ si̍m le̍ 
Mɛ̄lɛ̄ka̍ nɔ̍ kpāāyāa̍ kpo̍u̍ wo̍, tu̍mbe̍ ndɔ̄ɔ̍ ni̍ a̍ nyɛ̄ pālāā o̍ tu̍sī ni̍ŋ nda̍ chōo̍ wo̍. 

16Wāŋndo̍ ho̍ō mi̍ cha᷅ dīōla̍ŋ lā pōōnyīāā ndu̍ o̍ do᷅māa̍ a̍ o̍ lɔ̄lōo̍. Dīōlā la᷄ŋ la̍ wa̍ 
ni̍ āā, “Māsānɔ̍ nɔ̍ kpāāyāa̍ kpo̍u̍ wo̍, Māsa̍ hi̍o̍ū māsāa̍ kpo̍u̍ wo̍.” 

17O̍ ko̍ŋ kɔ̍ɔ̍lī, mi̍ cha᷅ ki̍i̍la̍nɔ̍ Mɛ̄lɛ̄ka̍a̍ īsīsi̍ o̍ pāa̍le̍ŋ chōo̍. Mi̍ ki̍i̍la̍nɔ̍ Mɛ̄lɛ̄ka̍a̍ ho̍ō 
sūāā chōo̍ cho̍o̍ kpe̍le̍ŋ, nāa̍ yōūwāa̍ wa̍ bālɔ̄ɔ̍ o̍ ha̍la̍a̍ ni᷄ŋ nda̍ chūā āā, “Lā hu᷅ŋ 
mī lā chūūŋgi̍āŋ, le̍ nyɛ̄ dīāā bɛ̄ndū bɛ̍ndū Mɛ̄lɛ̄ka̍ bɛ̄ɛ̄ndi̍a̍a̍ wo̍ dīo̍o̍. 

18Lā hu᷄ŋ mī lā hu᷄ŋ di̍ō vīsīŋ wāŋndā chīe̍e̍ya̍, a̍ vīsīŋ māsāa̍, a̍ vīsīŋ wānāa̍ cho̍ 
so̍vɛ̄i̍ya̍ bōlle̍ wa̍, a̍ vīsīŋ so̍vɛ̄i̍ya̍, o̍ ko̍ŋ kɔ̍ɔ̍lī, a̍ vīsīŋ su̍a̍ā, a̍ vīsīŋ so̍vɛ̄i̍ya̍a̍ ku̍ā o̍ 
su̍a̍ā kāŋ chōo̍ wa̍, a̍ vīsīŋ wānā o̍ wānā, chɛ̄ ni̍, wānā yɔ̍ŋāā ni̍, wānā pɔ̍mbɔ̄ ni̍, 
wānā bɛ̍ndū ni̍, kpo̍u̍.” 

19O̍ ko̍ŋ kɔ̍ɔ̍lī, mi̍ cha᷅ vīsi̍ fu̍la̍ o̍ pēe̍ mɛ̄ŋmā īhɛ᷄llo̍ ni᷄ŋ ndo̍, a̍ māsāa̍ o̍ chi̍e̍ēŋndo̍ 
ni᷄ŋ, a̍ wānāā ndāa̍ chɔ̄ūwa̍. Ma̍ chūūŋgi̍āŋ le̍ chɔ̄ūwo̍ a̍ wāna̍ wa̍ ko̍ŋ i̍cha̍li̍ o̍ so᷅ 
hūmbōo̍ chōo̍ wo̍ nda̍ wānāā ndūa̍a̍ chɔ̄ūwa̍. 

20Mi̍ wāna̍ wa̍ o̍ so᷅ hūmbōo̍ chōo̍ wo̍, nda̍ wānāā ndūa̍a̍ ā bīī vīsī kōŋ, a̍ wāna̍ 
lāchōōwa̍ di̍mi̍ māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍, mī ndu̍ o̍o̍ to̍sā sɔ̍ɔ̍ŋ 
kɔ̄ndɔ̄fi̍li̍ŋ bɛ̄ndo᷄ŋ vīsīo̍o̍ ho̍ō o̍ hɔ̄l lo̍. A̍ sɔ̄ɔ̍ŋ kɔ̄ndɔ̄fi̍li̍ŋ bɛ̄ndūŋ mu᷅ŋ o̍ hu̍i̍ 
wāŋnda̍ ni̍. Nda̍ yɔ̍nūŋ ni̍ māā, wānāa̍ chɛ̍l ma̍ hōl nda̍ tāāmāsi̍ vīsīo̍o̍, ndu̍yɛ̍ ma̍ 
sōōlūū vēla᷅ŋ ndɔ̍ nda̍ tōōsi̍a̍a̍ wo̍ wa̍. Vīsīo̍o̍ ho̍ō ni̍, a̍ wāna̍ lāchōōwa̍ di̍mi̍ ho̍ō 
māā wāna̍ su̍a̍ā le̍ Mɛ̄lɛ̄ka̍ wo̍ o̍ cho̍ ni̍ wo̍, mɛ̄ɛ̍ nda̍ bīī nda̍, ā lo̍ yōōmū le̍nde̍ ma̍ 
wūū nda̍ o̍ fo̍ndāŋ yīŋndē wūle̍ wu᷅le̍ bɛ᷅ndōo̍ ni᷄ŋ. 

21Mi̍ wāna̍ wa̍ ko̍ŋ o̍ so᷅ hūmbōo̍ chōo̍ wo̍ dīū wānāā ndāa̍ chɔ̄ūwa̍, ā tūa̍a̍ pa̍ku̍ 
a̍ mūɛ̄ī fāŋīi̍ wa̍ ndu̍ o̍ sōndō ve̍. O̍ ko̍ŋ kɔ̍ɔ̍lī, yōūwa̍ kpo̍u̍ ma̍ hūŋ ma̍ dīā vīsīŋ 
ndāa̍ŋ ma̍ sāŋgā. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 20 

Ā yīi ̍Māsa̍ Nyin̍āā wɔɔ̄ŋ̍nda̍ le̍ wɔs̄īla̍ŋ wāa̍ ō pīlɛ ̍
1O̍ ko̍ŋ kɔ̍ɔ̍lī, mi̍ cha᷅ ki̍i̍la̍nɔ̍ Mɛ̄lɛ̄ka̍a̍ chɔ̄nɔ᷄ŋndo̍ ɛ̄chɛ̍nɛ̄ mbo̍ wā tōlɔ̄ɔ̍. Ki̍yīi̍ 
ku̍mbī so̍o̍ŋ yi̍ŋgi̍lɛ̍i̍ nɔ̍ la̍mɛ̍ɛ̍lu̍ le̍ ve̍, ī wa̍ ndu̍ o̍ bā a̍ yɔ̄lɔ᷄ŋ ka̍lā ka̍lāŋ bɛ̄ndo᷄ŋ. 

2Mi̍ cha᷅ mbo̍ bīī tāmba̍lāka̍a̍ kpa̍ū, ndu̍ yɔ̍nūŋ ni̍ māā kɛ̄ū pāāndū pa̍a̍ndōo̍ o̍ cho̍ 
māsa̍ nyi̍nāā wɔ̄ɔ̍ŋnda̍ wo̍, mā vēēlu̍ ndu̍ āā, Sēta̍nā. Mɛ̄ɛ̍ o̍ bi̍ī ndu̍, mbo̍ dūāū 
ndu̍ o̍ yɔ̄lɔ᷄ŋ. 

3Mbo̍ wōū ndu̍ o̍ so̍o̍ŋ yi̍ŋgi̍lɛ̍i̍ ko̍ŋ ni᷄ŋ mbo̍ kīndā. Mbo̍ hāndū tāāmāsi̍o̍o̍ lēchōo̍, 
le̍ mī tāmba̍lāka̍a̍ ho̍ō lo̍ o̍ bīyɔ̄ɔ̍ ni᷄ŋ, le̍ wɔ̄sīla̍ŋ wāa̍ ō pīlɛ̍. Wɔ̄sīlā lāŋ ki̍nɛ̍i̍, ō 
nɔ̍lā mbō hūi̍ wāŋnda̍ o̍ lɛ̄ŋnde̍ ni᷄ŋ o̍ chi̍e̍ēŋndo̍ chōo̍ le̍ ha̍a̍a̍, mbō lo̍ o̍ ko̍ŋ mī 
lā chūū. Tē wɔ̄sīlā lāŋ lā chūū pɛ̍, ā ma᷄l ndu̍ le̍ te̍le̍ŋ bi̍ŋgī. 

4O̍ ko̍ŋ kɔ̍ɔ̍lī, mi̍ cha᷅ kpe̍ŋgbe̍i̍la̍ lēmāsāla̍ŋ. Ndu̍yɛ̍, mi̍ cha᷅ nyi̍nāā wānāā nda̍ kīli̍ 
bōlle̍ le̍ mɛ̄ɛ̍ nda̍ wa̍ wāŋnda̍ tōnya̍ Chi̍i̍sū chɔ̍m wāŋnda̍ wo̍ dīmūllo̍ yɛ̍, a̍ le̍ 
dīo̍m Mɛ̄lɛ̄ka̍ nda̍ wa̍ wāŋnda̍ dīmūllo̍ wo̍. Wāŋnda̍ ha̍ā nda̍ chɛ᷄l mā sōōlu̍u̍ 
vi̍sīo̍o̍ ho̍ō, kɛ̄lɛ̄ŋgāā, vēla᷅ŋ ndɔ̍ nda̍ tōōsi̍a̍a̍ wo̍ le̍. Ndu̍yɛ̍, ā chɛ᷄l mā dɔ̄ū nda̍ 
tāāmāsi̍ vīsīo̍o̍ ho̍ō o̍ ŋ̄tēndu̍ kɛ̄lɛ̄ŋgāā o̍ lābā le̍. Wāŋnda̍ ha̍ā, mi̍ Mɛ̄lɛ̄ka̍ mīŋgī 
nda̍ yōōmū ma̍ kɛ̄sī nda̍ o̍ kpe̍ŋgbe̍i̍la̍ lēmāsāla̍ŋ chōo̍. Kāni̍ fu̍u̍le̍, Mɛ̄lɛ̄ka̍ ke̍ nda̍ 

kpāāyāa̍ le̍ mā kɔ̄ɔ̄sa̍ a̍ wāŋndā chīe̍e̍ya̍. O̍ he̍ī ni᷄ŋ, ā chō ni᷅ŋ lāmāsā nda̍ Ki̍li̍tī 
wa̍ā le̍ wɔ̄sīla̍ŋ wāa̍ ō pīlɛ̍. 

5Mɛ̄ɛ̍ wānāā tāsi̍a̍a̍ Mɛ̄lɛ̄ka̍ chō mīŋgī yōōmū wa̍, nda̍ cho̍ ha̍ā ni̍. Wāŋnda̍ ā tūa̍a̍ 
vi᷅ wa̍ ki̍nɛ̍i̍, nda̍ mīīŋgu̍ yo̍o̍mū le̍, mbo̍ lō o̍ ko̍ŋ ha̍a̍a̍ mi̍ wɔ̄sīlā wāa̍la̍ŋ lā chūū. 

6Wānāa̍ wa᷅ ni̍ŋ o̍ ku̍ndā tāse̍ ko̍ŋ ni᷄ŋ mī Mɛ̄lɛ̄ka̍ mīŋgi̍ nda̍ yōōmū wa̍, ā pɛ̄l 
tɔ̄nɔ̄ɔ̍. Ndu̍yɛ̍, le̍ Mɛ̄lɛ̄ka̍ nda̍ cho̍ ni᷅ŋ ni̍. Ndu̍yɛ̍ nda̍ nda̍, pīɔ̍m dīi̍ŋ ndɔ̄ wāŋnda̍ 
sɔ̄lā ni̍ŋ ndo̍, ō nɔ̍lā nda̍ nyɛ̄ o̍ nyɛ̄ yɔ̄ŋ te̍. Mɛ̄lɛ̄ka̍ nda̍ Ki̍li̍tī, wānāā ndāā so̍līāā 
lāsa̍lāa̍ nda̍ wā ni̍ŋ ni̍. Ā chō wā lāmāsā nda̍ Ki̍li̍tī wa̍ā le̍ wɔ̄sīla̍ŋ wāa̍ ō pīlɛ̍. 

Ā yēm Sēta̍nā māsa̍ nyin̍āā wɔɔ̄ŋ̍nda̍ 
7Tē wɔ̄sīlā wāa̍ pi᷅lɛ̍la̍ŋ lā chūū pɛ̍, ā ti̍mbi̍ Sēta̍nā ā sōli̍ ndu̍ nāa̍ o̍ cho̍ o̍ bīyɔ̄ɔ̍ 
ni᷄ŋ nda̍. 

8Tē ā sōli̍ ndu̍ pɛ̍, ō bālu̍ o̍ lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ chōo̍ ō hūi̍ wāŋnda̍. Ā 
vēēlu̍ lɛ̄ŋnde̍ he̍ī āā Kɔ̍kū a̍ Ma̍kɔ̍kī. O̍ ko̍ŋ, ndu̍ Sēta̍nā mbō chūūŋgi̍a̍a̍ wāŋnda̍ 
nāa̍ pi᷅lɛ̍ le̍ chɔ̄ūwo̍. Wāŋnda̍ ha̍ā wā ni̍ŋ fa̍ŋgā ha̍a̍a̍, mɛ̄ɛ̍ si̍o̍ōŋnde̍ o̍ pēe̍ mɛ̄ŋmā 
īhɛ᷄llo̍ kɔ̄ŋgɔ̍ i̍ cho̍ fāŋgā wānā nɔ̍lā ndi̍ chīī chɔ̄m te̍ yɛ̍. 

9O̍ ko̍ŋ, mī wāŋnda̍ fāŋgā bɛ̍ndū bɛ̄ndōo̍ ho̍ō ā tīu̍ chi̍e̍ēŋndo̍ kpo̍u̍. Mā bālu̍ 
fo̍ndāŋ wānāa̍ Mɛ̄lɛ̄ka̍a̍ ā chūūŋgi̍āŋ ndo̍ a̍ chi̍e̍e̍ Mɛ̄lɛ̄ka̍ kāāla̍ wo̍. Tē ā bālu̍ ndu̍ 
pɛ̄, yīŋnde̍ŋ lē chɛ᷄ŋ ɛ̄chɛ̍nɛ̄ lē hu᷄ŋ lo᷅m nda̍ mɛ̄ɛ̍ nda̍ chō kpo̍u̍. 

10O̍ ko̍ŋ kɔ̍ɔ̍lī, mā bīī māsa̍ nyi̍nāā wɔ̄ɔ̍ŋnda̍ o̍ hu̍i̍ wāŋnda̍ wo̍, mā wūu̍ ndu̍ o̍ 
fo̍ndāŋ yīŋndē wūle̍ wu᷅le̍ bɛ̍ndōo̍. Vīsīo̍o̍ ni̍, a̍ wāna̍ lāchōōwa̍ di̍mi̍ māā wāna̍ 
su̍a̍ā le̍ Mɛ̄lɛ̄ka̍ wo̍ o̍ cho̍ ni̍ wo̍, nda̍ nda̍ wa̍ ni᷅ŋ lēni᷄ŋ. Lo̍ŋ nda̍ chō wā le̍ fɛ̍ɛ̍ŋ a̍ 
fɛ̍ɛ̍ŋ ni̍, mī nyɛ̄ pālāa̍ ō wa̍ nda̍ chōo̍ le̍ pāa̍le̍ŋ a̍ nyūmnda̍ŋ. 

A̍ kɔɔ̍s̍ɔ ̍mɛɛ̍l̍āa̍ wa᷅ niŋ̍ ndo̍ o̍kɔɔ̄ ̄
11O̍ ko̍ŋ kɔ̍ɔ̍lī, mi̍ cha᷅ kpe̍ŋgbe̍i̍ lēmāsā hūmbū bɛ̄ndōo̍ a̍ wāŋndo̍ īchāli̍ le̍cho̍o̍. 
O̍ lē pīlɛ̍ ni᷄ŋ kpe̍, mi̍ chi̍e̍ēŋndo̍ a̍ ɛ̄chɛ̍nɛ̄ lā fāŋa᷄ŋ ndu̍ lāchī mi̍ lā lō pɛ̍, wānā o̍ 
wānā chi̍ lɛ̍ la̍ŋ te̍. 

12O̍ ko̍ŋ kɔ̍ɔ̍lī, mi̍ cha᷅ wānāa̍ vi᷅ wa̍, wānā bɛ̍ndū ni̍, wānā pɔ̍mbɔ̄ ni̍. Ā wa̍ īsīsi̍ o̍ 
kpe̍ŋgbe̍i̍ lēmāsāa̍ hɔ̄lndɔ̄. Ma̍ kūmbī yāu̍la̍ pūm, lā nyɛ̄ o̍ nyɛ̄ fe̍e̍ wāŋnda̍ tōsa̍ ō 
cho̍ ō pōōnyīāā lēni᷄ŋ nda̍ŋ. O̍ ko̍ŋ kɔ̍ɔ̍lī, ma̍ kūmbī vɛ̄lɛ̄ yāu̍ che᷅le̍ŋ. Yāu̍wo̍ ho̍ō 
dīōlā wānāa̍ nɔ̍ le̍ wāa̍ yōōmū wa̍, la̍ŋ la̍ cho̍ lēni᷄ŋ ni̍. Ma̍ kɔ̄ɔ̄sā a̍ wānāa̍ vi᷅ wa̍ 
kpo̍u̍, wānā o̍ wānā mɛ̄ɛ̍ kūɛ̍i̍la̍ ndɔ̄la̍ŋ lā wa̍ yɛ̍, ndu̍yɛ̍ mi̍ ī wā ī pōōnyīāā o̍ yāu̍la̍ 
la̍ŋ ni᷄ŋ yɛ̍. 

13O̍ ko̍ŋ kɔ̍ɔ̍lī, mi̍ wānāa̍ vi᷅ o̍ pēe̍ mɛ̄ŋmā īhɛ᷄llo̍ ni᷄ŋ nda̍ ā cha᷄ŋ ma̍ fūlā o̍ pēe̍ 
mɛ̄ŋmā īhɛ᷄llo̍ ni᷄ŋ. Mi̍ wānāa̍ wa̍ ō nda̍ vēēlū āā pīɔ̍mndo̍ wo̍ o̍ bā wa̍, a̍ wānāa̍ 
wa̍ chi̍e̍e̍ pīɔ̍m nda̍, nda̍ kpo̍u̍ ma̍ cha᷄ŋ ma̍ fūlā. Ma̍ kɔ̄ɔ̄sā a̍ nda̍ kpo̍u̍, wānā o̍ 
wānā mɛ̄ɛ̍ kūɛ̍i̍la̍ ndɔ̄la̍ŋ lā wa̍ yɛ̍. 

14O̍ ko̍ŋ kɔ̍ɔ̍lī, ō nda̍ vēēlū āā, pīɔ̍mndo̍ wo̍, a̍ ō nda̍ vēēlū āā, chi̍e̍e̍ pīɔ̍m ndo̍, ma̍ 
wūū nda̍ o̍ fo̍ndāŋ yīŋndē wūle̍ wu᷅le̍ bɛ̍ndōo̍. Fo̍ndāŋ yīŋndē wūle̍ wu᷅le̍ ko̍ŋ, 
ndu̍ cho̍ pīɔ̍m di̍i̍ŋ ndɔ̄ɔ̍ ni̍. 

15Wānā o̍ wāna̍ dīōlā ndɔ̄la̍ŋ lā ve̍ o̍ yāu̍ wānāa̍ nɔ̍ le̍ wāa̍ yōōmū wa̍ ni᷄ŋ te̍, ma̍ 
bīī nda̍ ma̍ wūū nda̍ o̍ fo̍ndāŋ yīŋndē wūle̍ wu᷅le̍ ko̍ŋ. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 21 

Yil̍āŋndo̍ a̍ ɛc̄hɛn̍ɛ ̄sɛn̍ɛī̄yo̍ ndu̍yɛ ̍a̍ chie̍̍ēŋ sɛn̄ɛī̄yo̍ o̍kɔɔ̄ ̄
1Ɛ̄chɛ̍nɛ̄ ō tāso̍o̍ a̍ chi̍e̍ēŋ tāso̍o̍, mi̍ lā fāŋa᷄ŋ. Pēe̍ mɛ̄ŋmā īhɛ᷄llo̍ bɛ̍ɛ̍ ndu̍ ve̍ lɛ̍ le̍. 
O̍ ko̍ŋ, mi̍ cha᷅ ɛ̄chɛ̍nɛ̄ sɛ̄nɛ̄īyo̍ a̍ chi̍e̍ēŋ sɛ̄nɛ̄īyo̍. 

2Ndu̍yɛ̍, mi̍ cha᷅ chi̍e̍e̍ cho̍ le̍ Mɛ̄lɛ̄ka̍ wo̍, ndu̍ yɔ̍nūŋ ni̍ māā Chūlu̍sɛ̄lɛ̄m sɛ̍nɛ̄īyo̍. 
Ō wa̍ chɔ̄nɔ᷄ŋndo̍ nāa̍ Mɛ̄lɛ̄ka̍ chūā ɛ̄chɛ̍nɛ̄ mbo̍ wā tōlɔ̄ɔ̍. Ma̍ bɛ̄ɛ̄ndīāā ndu̍ mɛ̄ɛ̍ 
nda̍ bɛ̄ɛ̄ndīāā nu̍a̍ā wānā la̍nɔ̍ɔ̍ nyɛ̄ kɛ̄ndɛ̄ kɛ̍ndɛ̍ī, mbō wa̍ ni᷅ŋ ō bɛ̄ɛ̄ndīa̍ŋ le̍ mā 
bɔ̄ŋa̍ o̍ nɔ̄ɔ̍ ni᷄ŋ nda̍ pɔ̍nɔ̍ nda̍ chō īchāli̍ wo̍ yɛ̍. 

3O̍ ko̍ŋ, mi̍ tu̍ɛ̍ī dīōmndo̍ fūlāa̍ chōo̍ cho̍o̍ o̍ kpe̍ŋgbe̍i̍ lēmāsāa̍. Mbo̍ dīmī āā, 
“Bōōnde̍i̍ he̍ī ni᷅ŋ, nāa̍ cha̍lāa̍ Mɛ̄lɛ̄ka̍a̍ chō ŋ̄wāŋndā chīe̍e̍ tɛ̍ɛ̄ŋ. Ō chō wā nāa̍ 
pi᷅lɛ̍ nda̍ nda̍ā, ndu̍yɛ̍ mā wa̍ wānāā ndɔ̄. Mɛ̄lɛ̄ka̍ pi̍la̍ ō cho̍ wā a̍ nda̍ la̍tu̍lu̍. Ndu̍ 
cho̍ wā Mɛ̄lɛ̄ka̍ ndāa̍ ni̍. 

4Ō chō nda̍ māmɛ̍mɛ̍ o̍ māmɛ̍mɛ̍ wɔ̍ɔ̍sūū o̍ hɔ̄l fo̍. Wānā o̍ wānā vi᷅ lɛ̍ le̍. Wānā o̍ 
wānā ve᷅ lɛ̍ a̍ kɔ̄l tāmbɛ̍i̍ le̍, kɛ̄lɛ̄ŋgāā mī wānā cha̍ŋ, kɛ̄lɛ̄ŋgāā mī nyɛ̄ nɛ̄īyāā wa̍, 
kāni̍ fu̍u̍le̍, nyɛ̄ o̍ nyɛ̄ pāāndū chūū fāŋa᷄ŋ.” 

5O̍ ko̍ŋ, mi̍ wāna̍ wa̍ īchāli̍ o̍ kpe̍ŋgbe̍i̍ lēmāsāa̍ chōo̍ wo̍ dīmī āā, “I̍ cho̍ nyɛ̄ o̍ nyɛ̄ 
fe̍e̍ to̍o̍sīa̍a̍ ō sɛ̄nɛ̄ī.” Mbo̍ dīmī vɛ̄lɛ̄ āā, “Po̍o̍nyi̍a̍a̍ di̍ōmnda̍ŋ nda᷅ŋ, kāni̍ fu̍u̍le̍, 
tōnya̍a̍ lā chō ni̍, ndu̍yɛ̍ lā chō dīōmndā wānā nɔ̍lā mā ti̍i̍nda̍ŋ.” 

6Mbo̍ dīmūl la̍ vɛ̄lɛ̄ āā, “Nyɛ̄ o̍ nyɛ̄ chūū yɔ̄nɔ᷄ŋ. Ya̍ cho̍ wāna̍ tāso̍o̍ ni̍, ndu̍yɛ̍ ya̍ 
cho̍ wānā mɛ̍ɛ̍lāa̍ ni̍. Ya̍ cho̍ kāndɔ᷄ŋndo̍ ni̍, ya̍ cho̍ mɛ̄ɛ̄lu̍la̍ŋ ni̍. Wānā o̍ wāna̍ wa̍ 
a̍ bo̍lōlā vēsɛ̍i̍la̍ŋ pɛ̍, I̍ cho̍ ndu̍ mɛ̄ŋma̍ fu̍lā o̍ pēe̍ būūlōo̍, mī mā yɔ̄ŋgū yo̍o̍mōo̍ 
wa̍ŋ kē mbō ko᷄l. I̍ cho̍ ndu̍ kē fo̍ndō ō pa̍a̍wā nyɛ᷅ o̍ nyɛ̄ le̍. 

7Wānā o̍ wāna̍ ye᷅m pɛ̍, nyɛ̄m ke᷅ŋ o̍ sɔ̍lā wo̍ŋ mu̍ŋ cho̍ mu̍ŋ ni̍. Ndu̍yɛ̍, wānā ko̍ŋ 
I̍ cho̍ wā Mɛ̄lɛ̄ka̍ ndɔ̄, mī ndu̍ wa̍ po̍ nī. 

8Kɛ̍ wānāā īsīōōŋnda̍ ki̍nɛ̍i̍, a̍ wānāa̍ ma̍l tīīnda᷄ŋ ndāa̍ wa̍, a̍ wānāā to̍sā sɔ̍ɔ̍ŋ 
nɔ̍ɔ̍lɛ̍i̍yo̍ŋ nda̍, a̍ wānāā dīūwāā ŋ̄wāŋndā chīe̍e̍ ya̍, a̍ wānāā sūūndɛ̍i̍ya̍, a̍ wānāa̍ 
bi̍ī ko̍o̍ma̍ wɔ̍ɔ̍ŋnda̍ŋ nda̍, a̍ wānāa̍ so̍o̍lūū nyɛ᷅m nda̍ tōōsīāā wo̍ŋ nda̍, a̍ wānāā 
lāchōōwāa̍ fa̍ū, a̍ wānā o̍ wāna̍ to̍sā sɔ̍ɔ̍ŋ wa̍ā le̍nde̍ wa̍, ā chō nda̍ bīyɔ̄ɔ̄ mā wūu̍ 
nda̍ o̍ fo̍ndāŋ yīŋndē wūle̍ wu᷅le̍ bɛ̍ndōo̍. Pīɔ̍m di̍i̍ŋ ndɔ̄ɔ̍ cho̍ ko̍ŋ ni̍.” 

A̍ Chūlu̍sɛl̄ɛm̄ sɛn̍ɛī̄yo̍ o̍kɔɔ̄ ̄

9O̍ ko̍ŋ kɔ̍ɔ̍lī, ki̍i̍la̍a̍ Mɛ̄lɛ̄ka̍a̍ ŋɔ᷄mmɛ̍ūwa̍ ā hɛ̄ŋgɛ̍i̍la̍ ŋɔ̍mmɛ̍ūla̍ŋ lā wa̍ o̍ lābā a̍ 
sɔ̄ɔ̍ŋ kpūndɛ᷅ŋ mɛ̄ɛ̄lāŋ ŋɔ᷄mmɛ̍ūwo̍ŋ lēni᷄ŋ nda̍, mi̍ ō pīlɛ̍ hūŋ nāa̍ ya̍ chu̍a̍ mbo̍ 
dīmūl la̍ āā, “Hu̍ŋ mī chɔ̍m nu̍m la̍nɔ̍ Sāā Fɔ̍ŋndɔ̍ɔ̍ chō chūā o̍ nɔ̄ɔ̍ ni᷄ŋ ndo̍.” 

10O̍ ko̍ŋ, mi̍ Nyi̍na̍ Mɛ̄lɛ̄ka̍a̍ tūāl la̍ kɔ̄ɔ̄lī. Mi̍ ki̍i̍la̍nɔ̍ Mɛ̄lɛ̄ka̍ kōŋ hēl a̍ ya̍ pɔ̍ pɔ̍ o̍ 
pēmbīī bɛ̄ndūe̍i̍ chōo̍. Mbo̍ chɔ̄m ya̍ chi̍e̍e̍ cho̍ le̍ Mɛ̄lɛ̄ka̍ wo̍, ndu̍ yɔ̍nūŋ ni̍ māā 
Chūlu̍sɛ̄lɛ̄m. Ō wa̍ chɔ̄nɔ᷄ŋndo̍ nāa̍ Mɛ̄lɛ̄ka̍ chūā ɛ̄chɛ̍nɛ̄ mbo̍ wā tōlɔ̄ɔ̍. 

11Nāŋɔ̄ɔ̍ Mɛ̄lɛ̄ka̍a̍ wa̍ dīōndɔ̄ɔ̍ o̍ chi̍o̍o̍ ho̍ō chōo̍, mbo̍ wā dīōndɔ̄ɔ̍ ye̍lēŋgi̍ ye̍lēŋgi̍, 
mɛ̄ɛ̍ pōū ba̍ā kālā bɛ̄ndōo̍ ō dīāndū yɛ̍. Wānā a̍a̍ che᷅ vɛ̄lɛ̄ ndu̍ dīōndɔ̄ɔ̍ pɛ̍ āā, sānī 
ŋɛ̍lɛ̄ŋgi̍ ŋɛ̍lɛ̄ŋgi̍o̍o̍ ni̍. 

12Chi̍o̍o̍ ho̍ō sāāsa̍ vi̍lɛ̄ī bɛ̄ndōo̍ wa̍ ndu̍ ō bālāā kpɔ̍kɔ̍su̍. Dīōla̍ŋ lā wa̍ tɔ̍ a̍ lā tīɔ̍ɔ̍ŋ 
o̍ fo̍ndāŋndā yɛ̍ yɛ̍la̍ŋ o̍ sāāsāa̍ ho̍ō. Ki̍i̍la̍a̍ Mɛ̄lɛ̄ka̍a̍ tɔ̍ a̍ ā ŋīɔ̍ɔ̍ŋ ā wa̍ īsīsi̍ a̍ pi̍lɛ̍ŋ 
pi̍lɛ̍ŋnda̍, o̍ dīōla̍ŋ nda᷅ŋ fa̍ū le̍ la̍ŋ māndāa̍. O̍ dīōlā lāŋ kpo̍u̍, dīōlā yu̍ŋgu̍la̍ tɔ̍ a̍ 
lā tīɔ̍ɔ̍ŋ nda̍ŋ I̍sɔ̄lūɛ̄ī lā wa̍ lā pōōnyīāā lā pīlɛ̍ŋ pi̍lɛ̍ŋ le̍nde̍ tu᷅. 

13Dīōlā tɔ̍ a̍ lā tīɔ̍ɔ̍ŋnda̍ŋ nda᷅ŋ, lā yāa̍ la̍ wa̍ o̍ sāāsāa̍ bā pāa̍le̍ŋ lē chāŋ ndo̍, mi̍ lā 
yāa̍ la̍ wa᷅ bā le̍ de᷅l lo̍, mi̍ lā yāa̍ la̍ wa᷅ o̍ kpēŋgēi̍ ī pīlɛ̍ī, mi̍ lā yāa̍ la̍ wa᷅ o̍ ī pīlɛ̍ī. 

14Sāāsa̍ bɔ̍ŋa̍ ko̍ŋ chi̍o̍o̍ ho̍ō wo̍, chīyīī kīlɛ̄ī o̍ si̍m chōo̍ ve̍, a̍ pōūta̍ŋ tɔ̍ a̍ lā tīɔ̍ɔ̍ŋ 
i̍ wa̍ ī tōōsīāā ni̍. O̍ pōūtā tɔ̍ a̍ lā tīɔ̍ɔ̍ŋndā lāŋ chōo̍, Sāā Fɔ̍ŋndɔ̍ɔ̍ ho̍ō dīōlā wānāā 
ndūa̍a̍ o̍ ve᷅m māā hɔ̄ltē ndɔ̄ wa̍, lā wa̍ lā pōōnyīāā lēchōo̍. 

15Ki̍i̍la̍nɔ̍ Mɛ̄lɛ̄ka̍ wa̍ ko̍ŋ su̍ūki̍āŋndo̍ a̍ ya̍ wo̍, sīōndōōlē tūwāālē pūm lē wa̍ ndu̍ 
o̍ bā, lē tōōsīāā a̍ ko̍o̍līi̍yo̍ŋ, le̍ chi̍o̍o̍ ho̍ō tūūwo̍ a̍ dīōlā lāŋ o̍ sāāsā ko̍ŋ. 

16Chi̍o̍o̍ ho̍ō kpēŋgūŋ hi̍ɔ̍ɔ̍lo̍ŋ fa̍ū, ŋ̄ wa̍ ŋ̄ sīīmi̍āŋ kpɛ̍ŋnjī. Mi̍ ki̍i̍la̍nɔ̍ Mɛ̄lɛ̄ka̍ kōŋ 
chūā sīōndōōlē tūūwāāle̍ŋ mbo̍ tūū chi̍o̍o̍. Ō wa̍ bānde̍i̍ mɛ̍ɛ̍līi̍la̍ŋ wāa̍ lē pīlɛ̍ a̍ 
kɛ̄mɔ̄ɔ̍ lē ŋūɛ̍ɛ̍nu̍, bu̍o̍o̍ wa̍ mɛ̍ɛ̍līi̍la̍ŋ wāa̍ lē pīlɛ̍ a̍ kɛ̄mɔ̄ɔ̍ lē ŋūɛ̍ɛ̍nu̍, hēlɔ̄ɔ̍ 
mɛ̍ɛ̍līi̍la̍ŋ wāa̍ lē pīlɛ̍ a̍ kɛ̄mɔ̄ɔ̍ lē ŋūɛ̍ɛ̍nu̍. 

17Mbo̍ tūū vɛ̄lɛ̄ kpāki̍ wa̍ ō bālāā wo̍. Ō wa̍ hēlɔ̄ɔ̍ le̍ nɛ̄īyo̍ kɛ̄mɔ̄ɔ̍ lē dīi̍ŋ a̍ tɔ̍ a̍ lē 
ŋɔ᷄mpu᷅m. Ndu̍yɛ̍, bāndi̍i̍ sīōndōōlē ndɔ̄le̍ le̍ŋ nyɛ̄ pīlɛ̍ kpe̍ a̍ yōōlē wāŋnda̍ tūū 
nyɔ̍ɔ̍ŋ nde̍ŋ. 

18A̍ pōūtā ba̍ā kālālā ŋɛ̄lɛ̄ŋgi̍ ŋɛ̍lɛ̄ŋgi̍la̍ pu̍m sāāsāa̍ ho̍ō wa̍ ō tāŋgūlāā ni̍, mā 
vēēlū po̍ū kōŋ āā ko̍lu̍a̍sā. Chi̍e̍e̍ ka̍lāa̍ pi̍la̍ ndu̍ ndu̍ a̍ ko̍o̍līi̍ŋ kɛ̍ndɛ̄ŋ bɛ̄ndo᷄ŋ o̍ 
wa̍ ō tōōsīāā ni̍, nu̍a̍ā ŋɛ̍lɛ̄ŋgi̍ ŋɛ̍lɛ̄ŋgi̍ māā lātōfa᷅ŋ. 

19Kpāki̍ ba̍lu̍ chi̍o̍o̍ wo̍ chīyīī kpāki̍ ko̍ŋ si᷄m chōo̍ ve̍ a̍ pōūtā ba̍ā kālālā kɛ̄ndɛ̄ 
kɛ̍ndɛ̄la̍ŋ i̍ wa̍ ī tōōsīāā ni̍ le̍ ndu̍ nɛ̄ŋīo̍o̍. Pōūta̍ŋ nda᷅ŋ lā wa̍ su̍u̍la̍ yɛ̍ yɛ̍la̍ŋ tɔ̍ a̍ 
lā tīɔ̍ɔ̍ŋ. Pōū tāso̍o̍ ō wa̍ ŋɛ̍lɛ̄ŋgi̍ ŋɛ̍lɛ̄ŋgi̍ bɛ̍ndū, mā vēēlū ndu̍ āā, ko̍lu̍a̍sā. Pōū 
dīi̍ŋ ndɔ̄ɔ̍ kɔ̄ɔ̍le̍ bu̍li̍īle̍ŋ ndu̍ o̍o̍ nɔ̍ ni̍, mā vēēlū ndu̍ āā, sāfa̍lūɛ̄. Pōū yāa̍ ndɔ̄ɔ̍ ndu̍ 
ndu̍ a̍ kɔ̄ɔ̄le̍ŋ yɛ̍ yɛ̍, ā vēēlu̍ ndu̍ āā, a̍ke̍tī. Hīɔ̍ɔ̍lo̍o̍ ndu̍ kɔ̄ɔ̍le̍ŋ māā chāāki̍ī, kɛ̍ 
ŋɛ̍lɛ̄ŋgi̍ ŋɛ̍lɛ̄ŋgi̍ ndu̍, mā vēēlū ndu̍ āā, ɛ̍mɛ̍lu̍e̍e̍dī. 

20Pōū ŋūɛ̍ɛ̍no̍o̍ ndu̍ bɛ̍ɛ̍ ŋɛ̍lɛ̄ŋgi̍, ŋɛ̍lɛ̄ŋgi̍ a̍ kɔ̄ɔ̍le̍ŋ yɛ̍ yɛ̍, ā vēēlu̍ ndu̍ āā, ɔ̍nɛ̍sī. 
Ŋɔ᷄mpu᷅mndo̍, ti᷄ŋ ō sīāŋā, ā vēēlu̍ ndu̍ āā, kāni̍līāŋ. Pōū ŋɔ᷄mmɛ̍ūwo̍ kɔ̄ɔ̍le̍ ndɔ̄le̍ŋ 
māā ba̍si̍, ā vēēlū ndu̍ āā, ku̍wa̍t. Pōū ŋɔ̄ma̍a̍wo̍ ndu̍ bɛ̍ɛ̍ māā kɔ̄ɔ̍le̍ chāāki̍ī, kɛ̍ 
ŋɛ̍lɛ̄ŋgi̍ ŋɛ̍lɛ̄ŋgi̍ ndu̍, ā vēēlu̍ ndu̍ āā, bɛ̍lu̍īl. Pōū ŋɔ̄ma̍hīɔ̍ɔ̍lo̍o̍ kɔ̄ɔ̍le̍ ba̍si̍le̍ŋ ndu̍ 
o̍o̍ nɔ̍ ni̍, nu̍a̍ā ŋɛ̍lɛ̄ŋgi̍ ŋɛ̍lɛ̄ŋgi̍, ndu̍ dīōla̍ŋ āā, to̍pa̍sī. Tɔ̍ɔ̍ ndu̍ ndu̍ o̍ hūmbū ti᷄ŋ, 
ā vēēlu̍ ndu̍ āā, cha̍se̍do̍nī. Pōū tɔ̍ a̍ ō pīlɔ̍ɔ̍ ndu̍ bɛ̍ɛ̍ kɔ̄ɔ̍le̍ bu̍li̍īle̍ŋ, kɛ̍ di̍ki̍ di̍ki̍ ti̍ŋ, 
dīōlā ndɔ̄la̍ŋ āā, cha̍sīŋ. Pōū tɔ̍ a̍ dīi̍ŋ ndɔ̄ɔ̍ ndu̍ ō sīāŋā yɔ̍ɔ̄, ā vēēlu̍ ndu̍ āā, a̍mɛ̍ti̍s. 

21Dīōlā tɔ̍ a̍ lā tīɔ̍ɔ̍ŋ nda̍ŋ o̍ sāāsa̍ chi̍o̍o̍, la̍ŋ bɛ̍ɛ̍ a̍ pōū ba̍ā kālā kɛ̄ndɛ̄ bɛ̄ndū pūm 
nda̍ tōōsi̍a̍a̍ la̍ŋ kpo̍u̍ ni̍. Ā vēēlu̍ pōūwo̍ ho̍ō, āā pi̍ɛ̍ɛ̄l. Nɛ̄i̍ ke̍e̍ku̍ o̍ chi̍o̍o̍ ho̍ō ni᷄ŋ 
ndo̍, a̍ ko̍o̍līi̍ŋ kɛ̍ndɛ̄ŋ bɛ̄ndo᷄ŋ o̍ wa̍ ō tōōsīāā ni̍, nu̍a̍ā ŋɛ̍lɛ̄ŋgi̍ ŋɛ̍lɛ̄ŋgi̍ māā 
lātōfa᷅ŋ. 

22I̍ chi̍ chi̍ɛ̍i̍ Mɛ̄lɛ̄ka̍ o̍ chi̍o̍o̍ ho̍ō ni᷄ŋ te̍, kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ nɔ̍ kpāāyāa̍ 
kpo̍u̍ wo̍, a̍ Sāā Fɔ̍ŋndɔ̍ɔ̍, ā chō bā o̍ bā fe̍e̍ o̍ chi̍o̍o̍ ho̍ō ni᷄ŋ. 

23Chi̍o̍o̍ ho̍ō nɔ̍ kpe̍ku̍ a̍ pāa̍le̍ŋ kɛ̄lɛ̄ŋgāā a̍ pāŋge̍i̍ le̍ nyɛ̄ wa̍wo̍ŋ yɔ̍ŋgū le̍. Kāni̍ 
fu̍u̍le̍, Mɛ̄lɛ̄ka̍ nāŋɔ̄ɔ̄ ndɔ̄ɔ̍ yɔ̍ŋgū ndu̍ nyɛ̄ wa̍wo̍ŋndo̍ ni̍. Ndu̍yɛ̍, Sāā Fɔ̍ŋndɔ̍ɔ̍ ndu̍ 
cho̍ la̍mbūi̍yo̍ le̍ chi̍o̍o̍ ho̍ō ni̍. 

24Wāŋnda̍ lɛ̄ŋnde̍ kpo̍u̍ o̍ chi̍e̍ēŋndo̍ ni᷄ŋ, pa̍ŋgēle̍ chi̍o̍o̍ ho̍ō yɔ̍ŋgū ni̍ŋ nda̍ nyɛ̄ 
wa̍wo̍ŋndo̍ ni̍. Māsāa̍ o̍ chi̍e̍ēŋndo̍ chōo̍, ā chō hūnɔ̄ɔ̄ a̍ sūltā ndāla̍ŋ o̍ chi̍o̍o̍ ho̍ō 
ni᷄ŋ. 

25Dīōla̍ŋ o̍ sāāsa̍ chi̍o̍o̍ ho̍ō, lā kūmbīāā la̍ lo᷅ le̍ pāa̍le̍ŋ kpɛ᷅ŋ ni̍. Ā ki̍ndā la̍ŋ 
kpo̍so̍ŋ te̍, kāni̍ fu̍u̍le̍, nyūmmā cho̍ lo̍ŋ te̍. 

26Sūlta̍ŋ kpo̍u̍, a̍ tɔ̍ɔ̍la̍ŋ o̍ lɛ̄ŋnde̍ ni᷄ŋ o̍ chi̍e̍ēŋndo̍ chōo̍, ā chō hūnɔ̄ɔ̄ a̍ la̍ŋ o̍ chi̍o̍o̍ 
ho̍ō ni᷄ŋ. 

27Nyɛ̄ o̍ nyɛ̄ wɔ̄ɔ̍ŋ ō lu̍e̍ī o̍ chi̍o̍o̍ ho̍ō ni᷄ŋ te̍. Wānā o̍ wāna̍ to̍sā sɔ̍ɔ̍ŋ nɔ̍ɔ̍lɛ̍i̍, a̍ 
wānāā lāchōōwāa̍, ā lu̍e̍ī o̍ chi̍o̍o̍ ho̍ō ni᷄ŋ te̍. Mɛ̄ɛ̍ wānāā dīōlā ndāla̍ŋ lā chō lā 
pōōnyīāā o̍ yāu̍ wānāa̍ nɔ̍ le̍ wāa̍ yōōmū wa̍ ni᷄ŋ nda̍, ndu̍ yɔ̍nūŋ ni̍ māā Sāā 
Fɔ̍ŋndɔ̍ɔ̍ yāu̍ ndɔ̄ɔ̍, mɛ̄ɛ̍ nda̍ mā lūɛ̄ī o̍ chi̍o̍o̍ ho̍ō ni᷄ŋ. 

Sɔ̄ɔ̍ŋ Chɔ̍ɔ̍ma᷄ŋndo̍ŋ 22 

1O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ kōŋ chɔ̄m ya̍ pēe̍ nɔ̍ mɛ̄ŋma̍ ke᷅ wa᷅ŋnda̍ yōōmōo̍ 
wa̍ŋ ndo̍. Wānā a̍a̍ che᷅ pīo̍o̍ ho̍ō mɛ̄ŋmā ndūa̍ŋ īyēlēŋgi̍ ye̍lēŋgi̍e̍i̍ pɛ̍ āā tōfa᷅ŋndo̍ 
ni̍. Mɛ̄lɛ̄ka̍ nda̍ Sāā Fɔ̍ŋndɔ̍ɔ̍, o̍ kpe̍ŋgbe̍i̍ nda̍ lēmāsāa̍ pīo̍o̍ ho̍ō wa̍ fūlāa̍ ni̍. 

2O̍ nɛ̄i̍ cho̍ o̍ chi̍o̍o̍ ho̍ō ni᷄ŋ ndo̍ tɛ̄ɛ̄ŋ kpe̍e̍kpe̍i̍, pīo̍o̍ ho̍ō hīni̍ kpa̍la̍ŋ ni̍. Yɔ̄mīi̍ 
yɔ̍ŋgū yo̍o̍mōo̍ ve̍, ī wa̍ o̍ pīo̍o̍ ho̍ō īkɛ̄i̍ o̍ kɔ̄ŋgɔ̍la̍ŋ ve̍llāa̍ vēllē. Yɔ̄mnde̍ he̍ī, tɔ̍ a̍ 
lē dīi̍ŋ i̍ ku̍ām o̍ wɔ̄sī o̍ wɔ̄sī ni᷄ŋ ni̍, mɛ̄ɛ̍ īpāŋgu̍ o̍ pāŋgu̍ kōmɔ̄ɔ̍. Pēi̍ ndūɛ̍i̍ bɛ̍ɛ̍, a̍ 
ndi̍ nda̍ sīŋgī wa᷅ŋnda̍ o̍ lɛ̄ŋnde̍ ni᷄ŋ kpo̍u̍ o̍ chi̍e̍ēŋndo̍ chōo̍ ni̍. 

3Nyɛ̄ o̍ nyɛ̍ cho̍ mi̍ Mɛ̄lɛ̄ka̍ chūā ndu̍ māā nyɛ̄ wɔ̄ɔ̍ŋndo̍ o̍ cho̍ ni̍, ō ve᷅ o̍ chi̍o̍o̍ ho̍ō 
ni᷄ŋ te̍. O̍ chi̍o̍o̍ ho̍ō ni᷄ŋ Mɛ̄lɛ̄ka̍ kpe̍ŋgbe̍i̍ ndɔ̍ lē māsāa̍ chō wā ni̍, nda̍ Sāā 
Fɔ̍ŋndɔ̍ɔ̍, ndu̍yɛ̍ mī bu̍ɛ̍i̍yāā ndūa̍a̍ sāāŋgi̍a̍l ndu̍ lo̍ŋ. 

4Ā chō Mɛ̄lɛ̄ka̍ hɔ̄lla̍ chɔ̄ pɛ̍ɛ̍ŋ, ndu̍yɛ̍ dīōla̍ Mɛ̄lɛ̄ka̍la̍ŋ lā chō wā lā pōōnyi̍a̍a̍ nda̍ 
o̍ ŋ̄tēndu̍. 

5Nyūmmā bɛ̍ɛ̍ ma̍ ve᷅ ni̍ŋ lɛ̍ le̍. Wāŋnda̍ ā nɔ᷅ lɛ̍ ni̍ŋ kpe̍ku̍ a̍ lāla̍mbūi̍ kɛ̄lɛ̄ŋgāā 
lēpāa̍ le̍. Kāni̍ fu̍u̍le̍, Māsānɔ̄ɔ̍ Mɛ̄lɛ̄ka̍ pi̍la̍ ndu̍ cho̍ wā nyɛ̄ ndā wa̍wo̍ŋndo̍ ni̍. 
Ndu̍yɛ̍, ā chō wā lāmāsā le̍ fɛ̍ɛ̍ŋ a̍ fɛ̍ɛ̍ŋ. 

Chii̍s̍ū chu̍a̍ būŋgɛī ̍le̍ mīīŋgōo̍ na̍nu᷄ŋ 
6O̍ ko̍ŋ kɔ̍ɔ̍lī, mi̍ ki̍i̍la̍nɔ̍ Mɛ̄lɛ̄ka̍ kōŋ dīmūl la̍ āā, “Tōnya̍a̍ dīōmnda̍ŋ nda᷅ŋ lā chō 
ni̍. Ndu̍yɛ̍, lā chō dīōmndā wānā nɔ̍lā mā ti̍i̍nda̍ŋ. Ndu̍yɛ̍, Māsānɔ̄ɔ̍ Mɛ̄lɛ̄ka̍ o̍ 
yɔ̍ŋgū nyi̍nā ndɔ̄ɔ̍ mbō wa̍ wānāa̍ su̍a̍ā le̍ Mɛ̄lɛ̄ka̍ wa̍ kɔ̄ɔ̄lī wo̍, ō vēm ki̍i̍la̍nɔ̍ ndɔ̄ɔ̍ 
le̍ mbō chɔ᷄m bu̍ɛ̍i̍yāā ndūa̍a̍ sɔ̄ɔ̍ŋ nɔ̍ le̍ hūnɔ̄ɔ̄ su̍ŋ su̍ŋ yɔ̍nɔ᷄ŋndo̍ wo̍ŋ.” 

7O̍ ko̍ŋ kɔ̍ɔ̍lī, mi̍ Chi̍i̍sū di̍mī āā, “Lā kɛ̄si̍ŋ o̍ lākɔ̄l māā I̍ cho̍ hūnɔ̄ɔ̄ su̍ŋ su̍ŋ.” 
Yōōŋgu̍ chɛ̍ŋ ɛ̄chɛ̍nɛ̄ mbo̍ wā ō pōōnyīāā o̍ yāu̍wo̍ ho̍ō ni᷄ŋ ndo̍, wānā o̍ wāna̍ 
to̍sa̍ nyɛ̄ o̍ di̍mi̍ wo̍ pɛ̍, mɛ̄ɛ̍ ā pɛ̄l tɔ̄nɔ̄ɔ̍. 

8Ya̍ Chɔ᷄ŋ ya̍ tu̍e̍ī ndu̍yɛ̍ mi̍ cha᷅ sɔ̄ɔ̍ŋ mu᷅ŋ kpo̍u̍ ni̍. Mɛ̄ɛ̍ ya̍ I̍ tu̍e̍ī mu̍ŋ, ndu̍yɛ̍ mi̍ 
cha᷅ mu̍ŋ, mi̍ ba᷅ŋ wūla̍ŋ ki̍i̍la̍nɔ̍ Mɛ̄lɛ̄ka̍ chɔ̍m ya̍ mu̍ŋ ndo̍ lāchī le̍ ndu̍ sōōlūūwo̍. 

9Kɛ̍ mbo̍ dīmūl la̍ āā, “To̍sā ko̍ŋ te̍. Ya̍ bɛ̍ɛ̍ bu̍ɛ̍i̍ Mɛ̄lɛ̄ka̍a̍ ko̍ni̍ ya̍ I̍ cho̍ ni̍ mɛ̄ɛ̍ nūm 
bɛ̍ɛ̍ nūm cho̍ yɛ̍, a̍ chāāŋāā nūm nda̍, a̍ wa̍nāa̍ su̍a̍ā le̍ Mɛ̄lɛ̄ka̍ wa̍, a̍ wānāa̍ to̍sā 
nyɛ᷅ dīōmnda̍ cho̍ o̍ yāu̍wo̍ ho̍ō ni᷄ŋ nda̍ŋ lā dīmi̍ wo̍ wa̍. Mɛ̄lɛ̄ka̍ ŋ̄ nɔ̄ mā so̍o̍lu̍u̍ 
ni̍.” 

10Mbo̍ dīmūl la̍ āā, “Dīōmnda̍ chɛ̍ŋ la᷅ŋ ɛ̄chɛ̍nɛ̄ mi̍ lā wā lā pōōnyīāā o̍ yāu̍wo̍ ho̍ō 
ni᷄ŋ nda̍ŋ, vi᷅ŋ wāŋnda̍ la̍ŋ te̍. Kāni̍ fu̍u̍le̍, te̍le̍ŋ sɔ̄ɔ̍ŋ mu᷅ŋ kpo̍u̍ ŋ̍ cho̍ yɔ̄nɔ᷄ŋ ndo̍ 
ō chō ni᷅ŋ kpɛ̍ɛ̍lūŋ. 

11Wāna̍ cho̍ yɔ̄ŋ wɔ̄ɔ̍ŋndo̍ tōsāa̍ wo̍, ō hīo̍u̍ la̍chi̍ a̍ yɔ̄ŋ ndɔ̄ wɔ̍ɔ̍ŋ kōŋ tōsāa̍. 
Ndu̍yɛ̍, wāna̍ cho̍ sɔ̄ɔ̍ŋ nɔ̍ɔ̍lɛ̍i̍yo̍ŋ tōsāa̍ wo̍, ō hīo̍u̍ la̍chi̍ a̍ sɔ̄ɔ̍ŋ ndɔ̄ŋ nɔ̍ɔ̍lɛ̍i̍ mu̍ŋ 
tōsāa̍. Wāna̍ cho̍ sa̍kpō wo̍, ō hīo̍u̍ la̍chi̍ a̍ wāa̍ sa̍kpō. Ndu̍yɛ̍, wāna̍ cho̍ le̍ Mɛ̄lɛ̄ka̍ 
wo̍, ō hīo̍u̍ la̍chi̍ a̍ wāa̍ le̍ Mɛ̄lɛ̄ka̍.” 

12Chi̍i̍sū di̍mi̍ āā, “Lā kɛ̄si̍ŋ o̍ lākɔ̄l māā I̍ cho̍ hūnɔ̄ɔ̄ su̍ŋ su̍ŋ. I̍ cho̍ hūnɔ̄ɔ̄ a̍ pāāwā 
ya̍ I̍ nɔ̍ le̍ wāŋnda̍ wo̍ o̍ bā, ndu̍yɛ̍ mī I̍ pa̍a̍wa̍ wānā o̍ wānā mɛ̄ɛ̍ kūɛ̍i̍la̍ ndɔ̄la̍ŋ lā 
wā yɛ̍. 

13Ya̍ cho̍ kāndɔ᷄ŋndo̍ ni̍, ya̍ cho̍ mɛ̄ɛ̄lu̍la̍ŋ ni̍. Ya̍ cho̍ wāna̍ tāso̍o̍ ni̍, ya̍ cho̍ wānā 
mɛ̍ɛ̍lāa̍ ni̍.” 

14Wānāa̍ tɔ̍ɔ̄ nyɛ̄lā ndāla̍ŋ mi̍ lā dīāndū fo̍ wa̍, ā pɛ̄l tɔ̄nɔ̄ɔ̍. O̍ he̍ī ni᷄ŋ, ā nɔ̄ di̍ mā 
dē yɔ᷄m yɔ̍ŋgū yo̍o̍mōo̍ wo̍ kōmɔ̄ɔ̄ ndɔ̄ɔ̍. Ndu̍yɛ̍, ā nɔ̄ di̍ mā kēēku̍ o̍ dīō sāāsāa̍ 
mā lūɛ̄ī o̍ chi̍o̍o̍ ho̍ō ni᷄ŋ. 

15Kɛ̍ ndu̍yɛ̍ wānāa̍ to̍sā dɛ̍nɛ̍ wɔ̍ɔ̍ŋndo̍ wa̍, a̍ wānāa̍ bi̍ī ko̍o̍ma̍ wɔ̍ɔ̍ŋnda̍ŋ nda̍, a̍ 
wānāā sūūndɛ̍i̍ya̍, a̍ wānāa̍ di̍ū wa᷅ŋnda̍ wa̍, a̍ wānāa̍ so̍o̍lūū nyɛ̍m cho̍ Mɛ̍lɛ̄ka̍ le̍ 
wo̍ŋ nda̍, a̍ wānāa̍ hɛ̍na̍ŋ cho̍ōla̍ŋ dīmīo̍o̍ lɔ̍ɔ̍ lɔ̍ɔ̍ wa̍, wānāā wāā nu̍a̍ā ki̍nɛ̍i̍, ā 
lu̍e̍ī o̍ chi̍o̍o̍ ho̍ō ni᷄ŋ te̍. 

16Mi̍ Chi̍i̍sū di̍mī āā, “Ya̍ Chi̍i̍sū I̍ ve᷅m ki̍i̍la̍nɔ̍ nūu̍, le̍ mbō kɔ̍ di̍mūl nya̍ sɔ̄ɔ̍ŋ mu᷅ŋ 
o̍ ku̍ndālā wānāā lāāla᷄ŋnda̍ tɛ̄ɛ̄ŋ. Ya̍ cho̍ wāna̍ fu̍la̍ o̍ pūlāle̍ māsāa̍ Dēēve̍le̍ŋ 
chōo̍ wo̍ ni̍. Ndu̍yɛ̍, ya̍ cho̍ lūēī di̍a̍ndɛ̄ī īdīi̍ye̍ ni̍.” 

17Mi̍ Nyi̍na̍ Mɛ̄lɛ̄ka̍a̍, a̍ la̍nɔ̍ Sāā Fɔ̍ŋndɔ̍ɔ̍ chō chūa̍a̍ o̍ nɔ̄ɔ̍ ni᷄ŋ ndo̍, ā dīmi̍ āā, 
“Hu̍ŋ”. Wānā o̍ wāna̍ cho̍ dīōmnda̍ŋ nda᷅ŋ tūēīyɔ̄ɔ̍ ō nɔ̄ mbō dīmī āā, “Hu̍ŋ”. Wānā 
o̍ wāna̍ cho̍ a̍ bo̍lōlā vēsɛ̍i̍la̍ŋ, lā hu᷄ŋ. Wānā o̍ wāna̍ hɛ̍na̍ŋ pɛ̍, lā hu᷄ŋ mī lā bīī 
mɛ̄ŋma̍ ke᷅ wa̍nā yo̍o̍mōo̍ wa̍ŋ fo̍ndō, lā pa̍a̍wā nyɛ᷅ o̍ nyɛ̄ le̍. 

Sīlā mɛɛ̄l̄āa̍ a̍ būŋgɛī̄ Chii̍s̍ū chu̍a̍ ve̍ o̍kɔɔ̄ ̄
18Wānā o̍ wāna̍ cho̍ yōōŋgu̍ chɛ̍ŋ ho̍ō ɛ̄chɛ̍nɛ̄, mbo̍ wā ō pōōnyīāā o̍ yāu̍wo̍ ho̍ō 
ni᷄ŋ ndo̍ tūēīyɔ̄ɔ̍, mī si̍la̍ nya̍ sīlāa̍ ho̍ō. Wānā o̍ wāna̍ ha̍ndu̍ nyɛ̄ o̍ nyɛ̄ chēle̍ŋ, o̍ 
nyɛ̄ yōōŋgōo̍ ho̍ō dīmi̍ wo̍ chōo̍ pɛ̍, Mɛ̄lɛ̄ka̍ chu̍a̍ sɔ̄ɔ̍ŋ kpūndɛ̍ŋ cho̍ ŋ̄ pōōnyīāā 
o̍ yāu̍wo̍ ho̍ō ni᷄ŋ ndo̍ŋ kpo̍u̍, ō hāndu̍ mu̍ŋ o̍ nyɛ̄ pālāā o̍ cho̍ ndu̍ tūsī chōo̍ wo̍ 
chōo̍. 

19Wānā o̍ wāna̍ fa̍ŋa̍ nyɛ̄ o̍ nyɛ̄ o̍ yōōŋgu̍ chɛ̍ŋ ho̍ō ɛ̄chɛ̍nɛ̄, mbo̍ wā ō pōōnyīāā 
o̍ yāu̍wo̍ ho̍ō ni᷄ŋ ndo̍ lēchōo̍ pɛ̍, Mɛ̄lɛ̄ka̍ pūu̍ ndu̍ nyɛ̄m kɛ̄ndɛ̄ŋ o̍ chu̍a̍ būŋgɛ̄i̍ mi̍ 
ŋ̄ wā ŋ̄ pōōnyīāā o̍ yāu̍wo̍ ho̍ō ni᷄ŋ, le̍ wāŋnda̍ kīo̍o̍ wo̍ŋ o̍ bā. Ko̍ŋ cho̍ ni̍, wānā 
ko̍ŋ Mɛ̄lɛ̄ka̍ chɛ᷅l ndu̍ mbō dē yɔ᷄m yɔ̍ŋgū yo̍o̍mōo̍ wo̍ kōmɔ̄ɔ̄ ndɔ̄ɔ̍ le̍, ndu̍yɛ̍ ō 
chɛ᷅l ndu̍ mbō lūɛ̄ī o̍ chi̍e̍e̍ cho̍ ho̍ō le̍ Mɛ̄lɛ̄ka̍ wo̍ ni᷄ŋ te̍. 

20Wāna̍ chɔ̍m ho̍ō māā sɔ̄ɔ̍ŋ mu᷅ŋ tōnya̍a̍ ŋ̍ cho̍ ni̍ wo̍, ō dīmi̍ āā, “Le̍nde̍ kpe̍e̍kpe̍i̍ 
i̍ cho̍ ni̍. I̍ cho̍ hūnɔ̄ɔ̄ su̍ŋ su̍ŋ.” Āmi̍i̍nā. Hu̍ŋ Māsānɔ̄ɔ̍ Chi̍i̍sū. 

21Mbɔ̄ Māsānɔ̄ɔ̍ Chi̍i̍sū ō yīya̍ŋ wa᷅ŋnda̍ kpo̍u̍ cho̍o̍ fɔ̍. Āmi̍i̍nā. 

 

  



2659 

 

 
Kisi Bible Quick 

© 2013 Bible Society in Liberia. 
 

 
 

 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


